
    မာတိကာ

  
  
    
      	
        အပိုင်း တစ် ဝတ်ပြုစုဝေးပွဲတွင် အနန္တတန်ခိုးရှင် ဘုရားသခင် ပေးသည့် ဒေသနာများနှင့် မိတ်သဟာယ (၂၀၀၇ ခုနှစ်မှ ၂၀၂၁ ခုနှစ် စက်တင်ဘာလ ၂၅ရက်အထိ)
      
        	
          သမ္မာတရား လိုက်စားခြင်း၏ အရေးပါခြင်းနှင့် လမ်းကြောင်း
        

        	
          ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်
        

        	
          မိမိ၏စိတ်သဘောထားပြောင်းလဲခြင်းအပေါ် လက်တွေ့လုပ်ဆောင်ခြင်း လမ်းကြောင်း
        

        	
          မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်
        

        	
          စစ်မှန်စွာ ကျိုးနွံနာခံခြင်းဖြင့်သာလျှင် စစ်မှန်သော ယုံကြည်မှု ရှိနိုင်သည်
        

        	
          ဖောက်ပြန်ပျက်စီးသော စိတ်သဘောထား ခြောက်မျိုးကို သိခြင်းကသာ မိမိကိုယ်ကို အမှန်တကယ် သိကျွမ်းခြင်းကို ဆိုလိုသည်
        

        	
          သမ္မာတရားစစ်မှန်မှု ဆိုသည်မှာ အဘယ်နည်း။
        

        	
          လူများ အမှန်တကယ် အသက်ရှင်နေထိုင်သည့်အရာ
        

        	
          သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းအားဖြင့်သာ စိတ်သဘောထားတွင် ပြောင်းလဲမှု ရရှိနိုင်သည်
        

        	
          သမ္မာတရားကို နားလည်ခြင်းအားဖြင့်သာ ဘုရားသခင်၏လုပ်ဆောင်ချက်များကို သိနိုင်သည်
        

        	
          ပေါလု၏ သဘာဝ အနှစ်သာရကို ခွဲခြားသိမြင်နည်း
        

        	
          သမ္မာတရားကို လက်တွေ့လုပ်ဆောင်ခြင်း၌သာလျှင် အသက် ဝင်ရောက်မှု ရှိလေသည်
        

        	
          မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၁)
        

        	
          မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၂)
        

        	
          မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၃)
        

        	
          မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း
        

        	
          ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်
        

        	
          လူနှင့် ဘုရားသခင်ကြားက ဆက်ဆံရေးကို ပြုပြင်ဖို့ အရေးကြီး၏
        

        	
          သမ္မာတရားကို နားလည်သဘောပေါက်ခြင်းသည် မိမိ၏ တာဝန်ကို ကောင်းစွာ ဖြည့်ဆည်းရန် အရေးကြီးဆုံးဖြစ်သည်
        

        	
          ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်
        

      

      

      	
        အပိုင်း နှစ် ခေါင်းဆောင်များ၊ အမှုဆောင်များနှင့်အတူ အနန္တတန်ခိုးရှင် ဘုရားသခင်၏ ဟောပြောဆွေးနွေးချက်မျာ (၁၉၉၅ ခုနှစ်မှ ၂၀၂၂ ခုနှစ် ဇန်နဝါရီလ ၁၂ရက်အထိ)
      
        	
          လူသားသည် အသစ်သောကာလသို့ ကူးပြောင်းပုံ
        

        	
          နိုင်ငံတော်ခေတ်၌ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များနှင့်ပတ်သက်၍
        

        	
          လူ့ဇာတိခံယူခြင်း ရည်ရွယ်ချက်၏ ဒုတိယ ရှုထောင့်
        

        	
          လောကီဆင်းရဲဒုက္ခကို ဘုရားသခင် မြည်းစမ်းခြင်း၏ အဓိပ္ပာယ်
        

        	
          ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏
        

        	
          မာနထောင်လွှားသော သဘာဝတစ်ခုသည် ဘုရားသခင်အပေါ် လူသား၏ခုခံခြင်း၏ အရင်းအမြစ်၌ ရှိသည်
        

        	
          ဆုတောင်းခြင်းနှင့် ယင်းကိုလက်တွေ့လုပ်ဆောင်မှုတို့၏ အရေးပါမှု
        

        	
          ပေတရု၏လမ်းကြောင်းအတိုင်း လျှောက်လှမ်းနည်း
        

        	
          မိမိ၏စိတ်သဘောထားဆိုင်ရာ ပြောင်းလဲခြင်းအကြောင်း သိထားသင့်သည့်အရာ
        

        	
          လူ့သဘာဝကို သိရှိရန် နည်းလမ်း
        

        	
          သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်
        

        	
          မှန်ကန်သော လမ်းကြောင်းကို ရွေးချယ်ခြင်းသည် ဘုရားသခင်အား ယုံကြည်မှုတွင် အရေးပါဆုံးအပိုင်း ဖြစ်သည်
        

        	
          လူသားမျိုးနွယ်အပေါ် ဘုရားသခင်၏ချစ်ခြင်းမေတ္တာကို သင်သိသလော
        

        	
          လူတို့သည် ဘုရားသခင်ကို အလွန်မြောက်မြားစွာ တောင်းဆိုကြသည်
        

        	
          ခရစ်တော်၏ အနှစ်သာရသည် ချစ်ခြင်းမေတ္တာဖြစ်သည်
        

        	
          ဘုရားသခင်အား ယုံကြည်ခြင်းသည် လောက၏ ဆိုးညစ်သောခေတ်ရေစီးကြောင်းများကို ထိုးဖောက်မြင်ခြင်းမှ စတင်ရမည်
        

        	
          မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်
        

        	
          မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်
        

        	
          သမ္မာတရားကို ရရှိရန် အနီးအနားတွင်ရှိသော လူများ၊ ဖြစ်ရပ်များနှင့် အမှုအရာများမှ သင်ခန်းစာယူရမည်
        

        	
          အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်
        

        	
          သမ္မာတရားကို လက်တွေ့လုပ်ဆောင်ခြင်းအားဖြင့်သာ သင်သည် ဖောက်ပြန်ပျက်စီးသော စိတ်သဘောထားများ၏ အချုပ်အနှောင်များကို ဖယ်ရှားပစ်နိုင်သည်
        

        	
          ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်
        

        	
          မိမိ၏ ဖောက်ပြန်ပျက်စီးသော စိတ်သဘောထားများကို ဖြေရှင်းမှသာလျှင် စစ်မှန်‌သော ပြောင်းလဲခြင်းကို ဖြစ်စေနိုင်သည်
        

        	
          ဘုရားသခင်ကို ယုံကြည်ခြင်း၌ အရေးအကြီးဆုံးသောအရာမှာ လက်တွေ့လုပ်ဆောင်ခြင်းနှင့် သူ၏နှုတ်ကပတ်တော်များကို တွေ့ကြုံခြင်းဖြစ်သည်
        

        	
          လူသည် ဘုရားသခင်၏ စီမံခန့်ခွဲမှုအစီအစဉ်၏ အကြီးမားဆုံးသော အကျိုးခံစားရသူဖြစ်သည်
        

        	
          သမ္မာတရားကို လက်ခံခြင်းအားဖြင့်သာ ဖောက်ပြန်သော စိတ်သဘောထားများကို ဖြေရှင်းနိုင်၏
        

        	
          အသက်တာ ကြီးထွားတိုးတက်ခြင်း၏ အညွှန်းခြောက်ခု
        

        	
          ဘုရားသခင်ကို ကြောက်ရွံ့ခြင်းဖြင့်သာ ကယ်တင်ခြင်းလမ်းကြောင်းပေါ်တွင် လျှောက်လှမ်းနိုင်သည်
        

        	
          ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်
        

        	
          ဂုဏ်အဆင့်အတန်း၏ စုံစမ်းသွေးဆောင်ခြင်းနှင့် ချည်နှောင်မှုကို ဖြေရှင်းရန်နည်းလမ်း
        

        	
          သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်
        

        	
          ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်
        

        	
          သမ္မာတရားကို လက်တွေ့လုပ်ဆောင်ခြင်း ဆိုသည်မှာ
        

        	
          သဟဇာတဖြစ်သော ပူးပေါင်းဆောင်ရွက်ခြင်းနှင့်ပတ်သက်၍
        

        	
          စိတ်နှလုံးနှင့် ဝိညာဉ် အကြွင်းမဲ့ဖြင့် မိမိ၏တာဝန်ကို ထမ်းဆောင်သည့်သူသာလျှင် ဘုရားသခင်ကို ချစ်သည့်သူဖြစ်သည်
        

        	
          ဘုရားသခင်အားနာခံခြင်းနှင့်ဆိုင်သော လက်တွေ့လုပ်ဆောင်မှု အခြေခံသဘောတရားများ
        

        	
          ဘုရားသခင်ကို ကျိုးနွံနာခံခြင်းသည် သမ္မာတရားကို ရရှိခြင်းအတွက် အခြေခံ သင်ခန်းစာတစ်ခုဖြစ်သည်
        

        	
          ဘုရားသခင်၏ အချုပ်အခြာအာဏာကို သိရှိမည့် နည်းလမ်း
        

        	
          ဖန်ဆင်းခံသတ္တဝါတစ်ဦး၏တာဝန်အား ကောင်းစွာဆောင်ရွက်ခြင်းအားဖြင့်သာလျှင် အသက်ရှင်ခြင်း၌ တန်ဖိုးရှိ၏
        

        	
          ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်
        

        	
          ဖောက်ပြန်ပျက်စီးသော စိတ်သဘောထားများကို ဖြေရှင်းခြင်း လမ်းကြောင်း
        

        	
          အကြင်သူသည် ဘာသာတရားကို ယုံကြည်ခြင်း၊ သို့မဟုတ် ဘာသာရေး ထုံးတမ်းဓလေ့များကို ပါဝင်လုပ်ဆောင်ခြင်းအားဖြင့် ကယ်တင်ခြင်းမခံရနိုင်ပေ
        

        	
          အပြုအမူကောင်းဟူသည်မှာ မိမိ၏စိတ်သဘောထား ပြောင်းလဲပြီးဖြစ်သည်ဟု မဆိုလိုပေ
        

        	
          လူတစ်ယောက်၏စိတ်သဘောထားကိုသိခြင်းသည် ၎င်းပြောင်းလဲခြင်း၏ အခြေခံအုတ်မြစ်ဖြစ်၏
        

        	
          သမ္မာတရားကို လိုက်စားခြင်းအားဖြင့်သာ ဘုရားသခင်အပေါ် မိမိတို့၏အယူအဆများနှင့် နားလည်မှုလွဲခြင်းများကို ဖြေရှင်းနိုင်၏
        

        	
          မိမိကိုယ်ကို သိခြင်းသည် သမ္မာတရားကို လိုက်စားခြင်း၌ မရှိမဖြစ်လိုအပ်၏
        

        	
          သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်
        

        	
          ဘုရားသခင်အပေါ် လူသားထားရှိသင့်သည့် သဘောထား
        

        	
          လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်
        

        	
          မိမိ၏တာဝန်ကို ကောင်းစွာထမ်းဆောင်ဖို့ရာ အကြင်သူသည် အသိစိတ်နှင့် ဆင်ခြင်တုံတရားတို့ အနည်းဆုံး ပိုင်ဆိုင်ရမည်
        

        	
          ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ
        

        	
          သမ္မာတရားအား နားလည်သူတို့သာလျှင် ဝိညာဉ်ရေးရာ နားလည်သဘောပေါက်မှု ရှိကြသည်
        

        	
          “ချစ်လို့” သီချင်းအကြောင်း မိတ်သဟာယ
        

      

      

      	
        အပိုင်း သုံး အနန္တတန်ခိုးရှင် ဘုရားသခင်၏ သူရွေးချယ်ထားသော လူတစ်စုဖြင့် ပြုလုပ်သော မိတ်သဟာယ
      
        	
          သမ္မာတရားနှင့် ဘုရားသခင်အား မည်သို့ ချဉ်းကပ်ရမည်ဆိုသည်နှင့် သက်ဆိုင်သော နှုတ်ကပတ်တော်များ
        

        	
          သမ္မာတရားအား ရှာဖွေခြင်း၊ လက်တွေ့လုပ်ဆောင်ခြင်းနှင့် သက်ဆိုင်သော နှုတ်ကပတ်တော်များ
        

        	
          ဘုရားသခင်၏ အမှုတော်နှင့် စိတ်သဘောထားကို သိခြင်းနှင့်သက်ဆိုင်သော နှုတ်ကပတ်တော်များ
        

        	
          ဘုရားသခင်၏ လူ့ဇာတိခံခြင်းကို သိခြင်းနှင့်သက်ဆိုင်သော နှုတ်ကပတ်တော်များ
        

        	
          တာဝန်တစ်ခုကို ထမ်းဆောင်ခြင်းနှင့် သက်ဆိုင်သော နှုတ်ကပတ်တော်များ
        

        	
          မိမိကိုယ်ကို သိခြင်းနှင့် သက်ဆိုင်သော နှုတ်ကပတ်တော်များ
        

        	
          ဖောက်ပြန်ပျက်စီးသည့် စိတ်သဘောထားများကို ဖြေရှင်းပုံနှင့်ပတ်သက်သည့် နှုတ်ကပတ်တော်များ
        

        	
          ကျရှုံးမှု၊ မှောက်မှားမှု၊ စမ်းသပ်မှု၊ စစ်ဆေးမှုတို့အား မည်သို့ တွေ့ကြုံရမည်ဆိုသည်နှင့် သက်ဆိုင်သော နှုတ်ကပတ်တော်များ
        

        	
          စကားများနှင့် အယူဝါဒများနှင့် သမ္မာတရား စစ်မှန်မှုကို ပြောဆိုခြင်းကြားရှိ ကွာခြားချက်များ
        

        	
          ဘုရားသခင်အား အစေခံခြင်းနှင့် သက်ဆိုင်သော နှုတ်ကပတ်တော်များ
        

        	
          ဘုရားသခင်သည် လူတို့၏ အဆုံးသတ်များကို မည်သို့ဆုံးဖြတ်သည်ဆိုသည်နှင့် သက်ဆိုင်သော နှုတ်ကပတ်တော်များ
        

        	
          အခြားအကြောင်းအရာများနှင့် သက်ဆိုင်သော နှုတ်ကပတ်တော်များ
        

      

      

    

  


  အပိုင်း တစ်

ဝတ်ပြုစုဝေးပွဲတွင် အနန္တတန်ခိုးရှင် ဘုရားသခင် ပေးသည့် ဒေသနာများနှင့် မိတ်သဟာယ

(၂၀၀၇ ခုနှစ်မှ ၂၀၂၁ ခုနှစ် စက်တင်ဘာလ ၂၅ရက်အထိ)


သမ္မာတရား လိုက်စားခြင်း၏ အရေးပါခြင်းနှင့် လမ်းကြောင်း

ယခုတင် ညီအစ်ကိုက သမ္မာတရား လိုက်စားခြင်း အကြောင်းအရာနှင့်ပတ်သက်၍ မိတ်သဟာယပြုခဲ့သည်။ ဤမျှ မိတ်သဟာယပြုပြီးနောက်တွင် သမ္မာတရား လိုက်စားခြင်းက မည်သို့အရေးအကြီးဆုံးသောအရာဖြစ်ကြောင်းနှင့် ဘုရားသခင်ကို သင် ယုံကြည်သော်လည်း သမ္မာတရားကို မလိုက်စားလျှင် အမှုအရာတစ်ခုမျှ သင် ရရှိလိမ့်မည်မဟုတ်ကြောင်းတို့ကို သင်တို့ ခံစားရသလော။ ယခုတွင် သင်တို့ထဲမှ အချို့သည် အသင့်ဖြစ်ကာ သမ္မာတရားကို လုံ့လဝီရိယရှိရှိ လိုက်စားရန်၊ ဘုရားနှုတ်ကပတ်တော်များနှင့်ပတ်သက်၍ ကြိုးစားရန်နှင့် သမ္မာတရားကို သာ၍ နားလည်ကာ ထိုသမ္မာတရားကို သာ၍ လက်တွေ့လုပ်ဆောင်ဖို့ ကြိုးပမ်းရန် စိတ်ပိုင်းဖြတ်ထားပြီး ဖြစ်ကောင်းဖြစ်မည်။ ဤသည်မှာ မှန်ကန်သည့် စိတ်နေစိတ်ထား ဖြစ်သလော။ ဟုတ်ပေ၏။ အလွန်များစွာ မိတ်သဟာယပြုပြီးနောက်တွင် သင်တို့သည် မည်သည့် တုံ့ပြန်မှုမျှ လုံးဝ မရှိသေးလျှင် ယင်းမှာ ပုံမှန်မဟုတ်ဘဲ ဤစကားများက အချည်းနှီးဖြစ်သွားလိမ့်မည်။ သမ္မာတရားသည် ဘုရားသခင်ကို စစ်မှန်ရိုးသားစွာ ယုံကြည်ပြီး သူ ပေါ်ထွန်းဖို့ တောင့်တသူတိုင်းအတွက်၊ ပြီးလျှင် သမ္မာတရားကို ချစ်ပြီး နောက်ဆုံးသော ကာလတွင် ဘုရားသခင်၏ ကယ်တင်ခြင်းကို ရရှိဖို့ မျှော်လင့်သောသူတိုင်းအတွက် အရေးအကြီးဆုံးသောအရာ ဖြစ်သည်။ သမ္မာတရားလိုက်စားခြင်းသည် အခြားမည်သည့်အရာမဆိုထက် သာ၍ အရေးကြီး၏။ ငါတို့၏ အလုပ်များ၊ ငါတို့၏ ဘဝများ၊ သို့မဟုတ် ငါတို့ ဇာတိပကတိဆိုင်ရာ ရှေ့ရေးများထက် များစွာ သာ၍ အရေးကြီးသည်။ ယခုတွင် သမ္မာတရားလိုက်စားခြင်း၏ အရေးပါမှုကို သင်တို့ အသိအမှတ်ပြုကြပြီလော။ သင်တို့သည် သမ္မာတရား လိုက်စားခြင်းက သင်တို့၏ ဘဝများတွင် အရေးအကြီးဆုံးသော အရာဖြစ်သည်ဟု အသိအမှတ်ပြုလျက် သင်တို့၏ စိတ်နှလုံးများတွင် အချို့သော ခံစားချက်များကို မုချ တွေ့ကြုံခံစားနေရပေသည်။ ပြောရမည်ဆိုလျှင် သင်တို့ တစ်ဦးစီတိုင်းအတွက် တစ်သက်တာ အဖြစ်အပျက်တစ်ခု ဖြစ်သည်။ အလွန်များသည့် မိတ်သဟာယကို နားထောင်ပြီးနောက်တွင် သင်တို့ တစ်ဦးစီက ယခု သင်တို့၏ စိတ်နှလုံးများတွင် ထိုသို့သော အခြေခံအုတ်မြစ်တစ်ခု၊ ထိုသို့သော အသိပညာ၊ ခံစားချက်နှင့် အသိတရားဝင်ခြင်းတို့ ရှိကောင်းရှိနိုင်သည်။ ဤကဲ့သို့သော သိမြင်မှုနှင့် ခံစားချက်များသည် မှန်ကန်ပြီး တိကျကာ ယင်းတို့က သင်တို့ ရရှိပြီးဖြစ်သည့်အရာမှာ ဘုရားနှုတ်ကပတ်တော်၊ သင်တို့တစ်ဦးစီအပေါ် သူ ပြုမည့်အရာ၊ ပြီးလျှင် သူ၏ ရည်ရွယ်ချက်များနှင့် လုံးဝ အညီဖြစ်ကြောင်းကို သက်သေပြပေသည်။

လူအများစုက ကောင်းချီးများ ရရှိရန်အတွက် ဘုရားသခင်ကို ယုံကြည်ကြသည်။ သမ္မာတရားအနည်းငယ်ကို ၎င်းတို့ နားလည်လျှင်ပင် ကောင်းချီးခံစားရဖို့ဖြစ်သော မိမိတို့၏ ကြံရွယ်ချက်ကို မစွန့်နိုင်ကြပေ။ သမ္မာတရားအပေါ် လူ၏ သဘောထားမှာ အဘယ်နည်း။ ၎င်းတို့၏ စိတ်နှလုံးများတွင် လူအများစုသည် သမ္မာတရားကို အလွန်အမင်း မနှစ်မြို့ကြသကဲ့သို့ ထိုသမ္မာတရားနှင့်ပတ်သက်၍ ဂရုပင်မစိုက်ကြပေ။ လူသည် သမ္မာတရားနှင့် အစိမ်းသက်သက် ဖြစ်သောကြောင့် ဖြစ်သည်။ သမ္မာတရားက မည်သည့်နေရာမှ လာသည်၊ အဘယ်ကြောင့် ထိုသမ္မာတရားကို သူ လိုက်စားရမည်၊ အဘယ်ကြောင့် သူ လက်ခံရမည်၊ အဘယ်ကြောင့် လက်တွေ့လုပ်ဆောင်သင့်သည် သို့မဟုတ် ထိုသမ္မာတရားများစွာကို ဘုရားသခင်က အဘယ်ကြောင့် ဖော်ပြသည်ဟူသည်တို့ကို မဆိုထားနှင့်၊ သမ္မာတရားက မည်သည့်အရာဖြစ်သည်ကိုပင် သူ နားမလည်ပေ။ ဤမေးခွန်းအားလုံးက လူတိုင်းအတွက် စိမ်းနေပြီး ယင်းတို့ကို ၎င်းတို့ မစဉ်းစားဖူးကြသကဲ့သို့ ကြုံတွေ့ဖူးခြင်း မရှိကြချေ။ ယခုတွင် ဘုရားသခင်က နောက်ဆုံးသောကာလ၌ တရားစီရင်ခြင်းအမှုကို လုပ်ဆောင်နေပြီး နှုတ်ကပတ်တော်များစွာ ဖော်ပြပြီးဖြစ်သဖြင့် ဘုရားသခင်ကို ယုံကြည်မှုလမ်းကြောင်းပေါ်တွင် သမ္မာတရား၏ သွင်ပြင်လက္ခဏာတိုင်း ပါဝင်သည့် ကိစ္စရပ်များစွာနှင့် ငါတို့ ထိတွေ့ဆက်ဆံလာရသည်။ သမ္မာတရားကို ရှာဖွေခြင်းမရှိဘဲ ထွက်ပေါက်မရှိပေ။ ထို့ကြောင့် ငါတို့သည် သမ္မာတရား သိနားလည်ခြင်းတစ်ခု လိုအပ်ပြီး လက်တွေ့အရှိတရားအရ ဘုရားနှုတ်ကပတ်တော်များကို ဖတ်ရှုရမည်။ ဘုရားနှုတ်ကပတ်တော် စာကြောင်းတိုင်းသည် သမ္မာတရားဖြစ်ပြီး ထိုသမ္မာတရားကို နားလည်ရန် အကြင်သူသည် ကိုယ်တိုင်ကိုယ်ကျ တွေ့ကြုံရန် လိုအပ်သည်။ မွေးဖွားချိန်မှ လူလားမြောက်အရွယ်အထိ၊ အလုပ်တစ်ခု ရသည်အထိ၊ အိမ်ထောင်ပြုပြီး အသက်မွေးအလုပ်တစ်ခုဖြင့် အသားကျသည့်အချိန်အထိ ၎င်းတို့ ထိတွေ့ဆက်ဆံလာရသည့် လူများ၊ ဖြစ်ရပ်များနှင့် အမှုအရာများအပြင် ၎င်းတို့ အနီးဝန်းကျင်တွင် ဖြစ်ပျက်သည့် အရာများအားလုံးအပါအဝင် လူတစ်ဦး အသက်ရှင်သည့် ပတ်ဝန်းကျင်ရှိ အရာရာတိုင်းသည် အမှန်တွင် သမ္မာတရားနှင့် ဆက်စပ်နေသော်လည်း လူတစ်ဦးတစ်လေကမျှ သမ္မာတရားအားဖြင့် ဤအရာများကို မမြင်ကြပေ။ ထို့ကြောင့် လူတိုင်းက သမ္မာတရားနှင့် စိမ်းသည်ဟု ပြောရခြင်းဖြစ်သည်။ လူသားမျိုးနွယ်အားလုံးထဲတွင် မည်သူကမျှ သမ္မာတရားကို နားမလည်ပေ။ ထို့ကြောင့် ဤအရာက သင့်အနေဖြင့် ယခုမှစ၍ သမ္မာတရားကို စတင်ရင်ဆိုင်၊ လက်ခံပြီး လိုက်စားဖို့ တောင်းဆိုပေသည်။ ဤအရာကို လိုအပ်၏။ ဘုရားသခင်ကို ယုံကြည်ခြင်းက သမ္မာတရား လိုက်စားခြင်း လိုအပ်ကြောင်းနှင့် သမ္မာတရားကသာ သင့်ကို ပြောင်းလဲစေနိုင်ကြောင်း၊ စုံလင်စေနိုင်ကြောင်း၊ ကယ်တင်ခြင်း ဆောင်ကြဉ်းပေးနိုင်ကြောင်းနှင့် သင့်ကို ဘုရားသခင်ထံ အမှန်တကယ် လာစေနိုင်ကြောင်း သင် နားမလည်သေးလျှင်၊ ဤအရာများကို သင် နားမလည်နိုင်လျှင် သမ္မာတရားကို သင် စိတ်ဝင်စားလိမ့်မည် မဟုတ်၊ ထိုသမ္မာတရားကို လိုက်စားနိုင်လိမ့်မည် မဟုတ်သကဲ့သို့ သင် လိုက်စားရင်းနှင့် သင်၏ စိတ်ထက်သန်မှု ပျောက်ဆုံးလိမ့်မည်ဖြစ်သည်။ လူအချို့က “ဘုရားသခင်ကို ယုံကြည်မှုအတွက် အသင်းတော် အသက်တာကို အသက်ရှင်ရန်နှင့် မိမိတာဝန်ကို လုပ်ဆောင်ရန် လုံလောက်သည်။ ထို့ကြောင့် သမ္မာတရားကို ကျွန်ုပ်တို့ လိုက်စားရန် အဘယ်ကြောင့် လိုအပ်သေးသနည်း။ ကျွန်ုပ်တို့သည် ဘုရားသခင်ကို အတိုက်အခံလုပ်သည့် အယောင်ဆောင် ခေါင်းဆောင်များ၊ သို့မဟုတ် အန္တိခရစ်များနောက်လိုက်ရန် မဆိုထားနှင့်၊ မည်သည့် မကောင်းမှုမျှ မလုပ်သကဲ့သို့ အခြားသူများနောက်လည်း မလိုက်ကြပါ။ ကျွန်ုပ်တို့အားလုံးက ဘုရားသခင်ကို ယုံကြည်ခြင်းနှင့်ပတ်သက်သည့် အယူဝါဒအချို့ကို နားလည်ပြီးဘုရားသခင်၌ ကျွန်ုပ်တို့၏ ယုံကြည်ခြင်းကို အဆုံးထိတိုင် ထိန်းသိမ်းနိုင်ကြသည်။ ထို့ကြောင့် ကျွန်ုပ်တို့အတွက် များစွာ သာ၍ နက်နဲသော သမ္မာတရားများကို နားလည်ရန် မလိုအပ်ပါ”ဟု ပြောကြသည်။ ဤရှုထောင့်သည် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ (အဘယ်ကြောင့်ဆိုသော် လူတို့က ဘုရားသခင်၏ ကယ်တင်ခြင်းခံရသည်မှာ သမ္မာတရားကို ရရှိကြသည့်အခါတွင်သာ ဖြစ်သောကြောင့် ဖြစ်သည်။) မှန်ပေ၏။ ၎င်းတို့၏ စိတ်နှလုံးများတွင် လူအချို့သည် လူသားမျိုးနွယ်၏ ကယ်တင်ခြင်းအတွက် သမ္မာတရား၏ အရေးပါမှုကို ယခုတွင် ရေးတေးတေး သိရှိကြသည်။ သမ္မာတရားက လူ၏ အသက်ဖြစ်လာသည့် တန်ဖိုးနှင့် အရေးပါမှုကို ရှင်းလင်းစွာ သိမြင်ခြင်းမှ ၎င်းတို့ အလှမ်းဝေးဆဲဖြစ်နေနိုင်သော်လည်း ၎င်းတို့၏ စိတ်နှလုံးများရှိ ဤခံစားချက်နှင့် အသိသည် အလွန် အဖိုးတန်လေသည်။ အဓိကအချက်မှာ လူတို့၏ စိတ်နှလုံးများတွင် ဤခံစားချက်နှင့် အသိက အမြစ်တွယ်နိုင်ခြင်း ရှိမရှိဖြစ်ပြီး ယင်းသည် လူတို့၏ အနာဂတ်လိုက်စားမှုများပေါ် မူတည်ပေသည်။ ယခု သင်၌ ဤအသိရှိခြင်းသည် ကောင်းမွန်သည့်အရာတစ်ခု ဖြစ်သည်။ ထိုအရာက ကယ်တင်ခြင်းလမ်းကို သင် လျှောက်ကောင်းလျှောက်နိုင်ကြောင်း မျှော်လင့်ချက် ပေး၏။ သမ္မာတရားလိုက်စားခြင်းက ဧကန်အမှန် အရေးကြီး၏။ ဥပမာအနေဖြင့် သင်သည် အပျက်သဘောဆောင်ကာ အားနည်းသည့်အခါ သမ္မာတရား၏ အားပေးခြင်းနှင့် ထောက်ပံ့ပေးခြင်းမရှိဘဲ သင် အားကောင်းလာနိုင်သလော။ သင်၏ အားနည်းချက်များကို သင် အောင်မြင်ကျော်လွှားနိုင်သလော။ သင့်ကို အားနည်းစေပြီး အပျက်သဘောဆောင်စေသည့်အရာက မည်သည့်အရာဖြစ်သည်ကို သင် သိမှတ်ကာ စိတ်ဖြာလေ့လာဆွေးနွေးနိုင်သလော။ သင် သေချာပေါက် မလုပ်နိုင်ပေ။ သင်၏ တာဝန်များကို ထမ်းဆောင်ရာတွင် သင်သည် ဝတ်ကျေတမ်းကျေဖြစ်သည့်အခါ သမ္မာတရားကို သင် မလိုက်စားလျှင် ဤဖောက်ပြန်ပျက်စီးသော စိတ်သဘောထားကို သင် ပြုပြင်နိုင်သလော။ သင်၏ တာဝန်များကို လုပ်ဆောင်ရာတွင် ဘုရားသခင်ကို သစ္စာစောင့်သိခြင်းအား စွမ်းဆောင်ရရှိနိုင်သလော။ သမ္မာတရား မရှာဖွေဘဲနှင့် လူသည် မိမိကိုယ်ကို သိရှိပြီး သူ၏ ကိုယ်ပိုင် ဖောက်ပြန်ပျက်စီးခြင်း၊ ကိုယ်ပိုင် မာနထောင်လွှားမှုကို ပြုပြင်နိုင်သလော။ လူသည် ဘုရားသခင်နှင့်ပတ်သက်၍ အယူအဆများ အမြဲရှိပြီး သူ၏ ကိုယ်ပိုင် အယူအဆများနှင့် စိတ်ကူးများဖြင့် ဘုရားသခင်ကို အမြဲ အကဲဖြတ်နေသည်။ ဤအရာကို သမ္မာတရား မရှိဘဲနှင့် ပြုပြင်၍ရနိုင်သလော။ မရနိုင်ပေ။ ဘဝတွင် ငါတို့အပေါ် ဖြစ်ပျက်သည့် အရာများစွာတွင် ရွေးချယ်မှုများ ကျွန်ုပ်တို့ ရင်ဆိုင်ရသည်။ သမ္မာတရားကို ငါတို့ နားမလည်လျှင် ဘုရားသခင်၏ ရည်ရွယ်ချက်များက မည်သည့်အရာဖြစ်ပြီး ငါတို့အပေါ် သူ မည်သည့်အရာ တောင်းဆိုသည်ကို ငါတို့ မသိလျှင် ငါတို့၌ လက်တွေ့လုပ်ဆောင်မှု နည်းလမ်း မရှိပေ။ ထိုအခါ ငါတို့သည် ငါတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ပြီး အလွယ်တကူ အမှားများပြုလုပ်မိလိမ့်မည်ဖြစ်ကာ မှားယွင်းသည့် လမ်းကြောင်းကို လျှောက်မိကြလိမ့်မည်။ လူ၏ ဖောက်ပြန်ပျက်စီးသော စိတ်သဘောထား တည်ရှိခြင်းကို သူ နားလည်သည့် စကားများနှင့် အယူဝါဒများဖြင့် ဖြေရှင်း၍ရနိုင်သလော။ သင်သည် သမ္မာတရားကို မရှာဖွေလျှင် ဘဝတွင် သင် လုပ်ဆောင်သည့် မည်သည့်အရာတွင်မျှ စည်းမျဉ်းများမရှိ၊ လိုက်လျှောက်ရမည့် လမ်းကြောင်းများ မရှိသကဲ့သို့ ရည်မှန်းချက်များ သို့မဟုတ် ဦးတည်ချက်များမရှိဟု ဆိုကောင်းဆိုနိုင်ပေမည်။ ဤသည်မှာ မှန်ကန်လျှင် သင်တို့လုပ်ဆောင်သည့် အရာတိုင်းသည် သမ္မာတရား စည်းမျဉ်းများနှင့် ဆန့်ကျင်သည်၊ ဘုရားသခင်ကို အတိုက်အခံလုပ်ခြင်း လက္ခဏာတစ်ခုဖြစ်ပြီး သူ့ကို သစ္စာဖောက်ခြင်း ဖြစ်ကာ သင်တို့၏ လုပ်ရပ်များကို ဘုရားသခင်က စက်ဆုပ်ကာ ကျိန်ဆဲလိမ့်မည်ဖြစ်သည်။ သင်တို့သည် သင်တို့၏ ဖောက်ပြန်ပျက်စီးသော စိတ်သဘောထားများဖြင့် အသက်ရှင်လျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်မခံဘဲ သင်တို့ထဲမှ တစ်ဦးမျှ ကယ်တင်ခံရလိမ့်မည်မဟုတ်။ ထို့ကြောင့် သမ္မာတရားကို စစ်မှန်ရိုးသားစွာ နားမလည်မီတွင် လူတိုင်းသည် တရားစီရင်ခြင်းနှင့် ပြစ်တင်ဆုံးမခြင်းတစ်ခုခု၊ ရိုက်နှက်ဆုံးမခြင်းနှင့် ဆုံးမပဲ့ပြင်ခြင်းတစ်ခုခု ရင်ဆိုင်ရလိမ့်မည်။ ဤအရာများအားလုံးမှာ လူတို့အား သမ္မာတရားကို ရရှိနိုင်စေပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်စေရန် ရည်ရွယ်ချက်အတွက် ဖြစ်သည်။

သင်တို့သည် ဘုရားသခင်ကို ယုံကြည်ခြင်းနှင့်ဆိုင်သည့် အယူဝါဒအချို့ကို နားလည်သော်လည်း အရာရာကို တွေ့ကြုံရသည့်အခါ မကြာခဏ စိတ်ရှုပ်ထွေးကြသည်။ သင်သည် ဘာလုပ်ရမှန်းမသိဖြစ်ကာ ဘုရားသခင်၏ ရည်ရွယ်ချက်များကို သဘောမပေါက်နိုင်ပေ။ မည်သည့်အရာ လက်တွေ့လုပ်ဆောင်ရမည်ကို သင် မသိသကဲ့သို့ မည်သည့် စိုးရိမ်ခြင်းပမာဏကမျှ ဖြေရှင်းချက်တစ်ခုမျှ မပေးချေ။ မိတ်သဟာယတစ်ခု သင် ရှာဖွေလိုသော်လည်း ပြဿနာက မည်သည့်အရာဖြစ်သည်ကို သင် မသိ၊ ဘုရားနှုတ်ကပတ်တော်၌ အဖြေများ ရှာချင်သော်လည်း သူ၏ နှုတ်ကပတ်တော်က အကန့်အသတ်မဲ့ဖြစ်ပြီး သင့်၌ ရည်မှန်းချက်များမရှိပေ။ မကြာခဏ ဤသို့ဖြစ်သည် မဟုတ်လော။ ဤသည်မှာ ယုံကြည်သူသစ်များက အရာခပ်သိမ်းတွင် သမ္မာတရားအား မည်သို့ ရှာဖွေရမည်ကို မသိသည့် လက္ခဏာတစ်ခု ဖြစ်သည်။ ထို့ကြောင့် စုဝေးပွဲများတွင် သင်တို့ မေးကြသည့် မေးခွန်းအများစုမှာ သင်တို့ မိတ်သဟာယနှင့်ဆိုင်သည့် စကားအများစု ဖြစ်သည်နှင့်အမျှ သမ္မာတရားနှင့် ဆက်စပ်ခြင်းမရှိပေ။ ဤအရာက လူအများစုအနေဖြင့် လက်တွေ့ဘဝတွင် သမ္မာတရားအား မည်သို့ လက်တွေ့လုပ်ဆောင်ရမည်ကို မသိကြသကဲ့သို့ မိမိတို့၏ လက်တွေ့လုပ်ဆောင်မှုအတွက် သမ္မာတရားကို စည်းမျဉ်းတစ်ခုနှင့် ရည်မှန်းချက်တစ်ခုအဖြစ် ရှိကြရန် မဆိုထားနှင့် ၎င်းတို့အပေါ် အဖြစ်အပျက်များ ဖြစ်ပျက်သည့်အခါ သမ္မာတရားအား မည်သို့ ရှာဖွေရမည်ကို မသိကြကြောင်း ပြသပေသည်။ ဤသည်မှာ လူတိုင်းအတွက် အခက်အခဲတစ်ခု ဖြစ်သလော။ သင်သည် သမ္မာတရား၏ စည်းမျဉ်းကို သဘောပေါက်ပြီး သင့်အပေါ် ကျရောက်သည့် အဖြစ်အပျက်များတွင် ထိုသမ္မာတရား၏ အနှစ်သာရကို နားလည်ခဲ့ပြီးဖြစ်လျှင် မကြာခဏဆိုသလို သင် စိတ်ရှုပ်ထွေးဦးမည်လော။ သေချာပေါက် စိတ်ရှုပ်ထွေးမည် မဟုတ်ပေ။ သင့်အနေဖြင့် စိတ်ရှုပ်ထွေးမှုတစ်ခုခု ခံစားရလျှင်ပင် ထိုအရာမှာ သင်၏ သမ္မာတရား သိနားလည်ခြင်းက အလွန် ပေါ့တန်လွန်းခြင်းကြောင့် ဖြစ်လျှင်ဖြစ်၊ မဖြစ်လျှင် သင်၏ သမ္မာတရား အတွေ့အကြုံက နည်းပါးသောကြောင့် ဖြစ်ပေသည်။ သင်သည် ဘုရားသခင်၏ ရည်ရွယ်ချက်များကို သဘောပေါက်နားလည်နိုင်ခြင်းမရှိ၊ သင်၏ ဖောက်ပြန်ပျက်စီးခြင်း ပြေလည်သွားခြင်းမရှိသေးသကဲ့သို့ သင်၏ စိတ်နှလုံးတွင် နာကျင်မှုခံစားရသည်။ ယခု သမ္မာတရား လိုက်စားရာတွင် သင်တို့၏ အကြီးမားဆုံး အခက်အခဲမှာ အဘယ်နည်း။ သင်တို့တွက် မိတ်သဟာယပြုရန် သမ္မာတရားနှင့်ဆိုင်သည့် အကြောင်းအရာ တင်ပြကြသည့်အခါတွင် သင် စိုးရွံ့ခြင်း ဖြစ်သလော။ စကားများနှင့် အယူဝါဒများကို ဖော်ပြဖို့ စိုးရွံ့ကာ လက်တွေ့အရှိတရားကို မပြောပြနိုင်ခြင်းလော။ သင်တို့ထံ အမှုအရာများ ဖြစ်ပျက်သည့်အခါ ဘာလုပ်ရမှန်း မသိဖြစ်လိမ့်မည်ကို သာ၍ စိုးရွံ့ခြင်း ဖြစ်သလော။ (ဟုတ်ပါသည်။) ဤသည်မှာ အဘယ့်ကြောင့်ဆိုသော် သင်တို့၏ စိတ်နှလုံးများတွင် သမ္မာတရား မရှိသောကြောင့် ဖြစ်သည်။ ရှိခဲ့လျှင် ဤအရာများကို ကိုင်တွယ်ရန် အလွန်ခက်ခဲသည်ဟု သင် မြင်မည်မဟုတ်ပေ။ လူအချို့သည် ၎င်းတို့အပေါ် အဖြစ်အပျက်များ ဖြစ်ပျက်သည့်အခါ မည်သည့်အရာ လုပ်ဆောင်ရမည်ကို မသိကြပေ။ ဘုရားနှုတ်ကပတ်တော်၌ သမ္မာတရား ရှာဖွေရမည်ကို ၎င်းတို့ သိကြသော်လည်း မှန်ကန်သည့် အဖြေက ချက်ချင်း မထွက်ပေ။ ထို့ကြောင့် အလျှော့ပေးသည့် လုပ်နည်းကိုင်နည်းတစ်ခုကို ခံယူကြသည်။ ဆိုလိုသည်မှာ ၎င်းတို့သည် ဘုရားနှုတ်ကပတ်တော်၏ အဓိပ္ပာယ်ကို တိုက်ရိုက် နားလည်ခြင်းဖြင့် မိမိတို့ကိုယ်ကို ကျေနပ်ရောင့်ရဲလိုက်ကြပြီး စည်းမျဉ်းစည်းကမ်းများကို လိုက်နာကြလေသည်။ ၎င်းတို့၏ ဆုတောင်းချက်များနှင့် ၎င်းတို့၏ စိတ်နှလုံးများက အေးချမ်းပြီး စိတ်ချလက်ချရှိသည်ဟု ၎င်းတို့ ပြောလျှင်၊ ၎င်းတို့၏ ညီအစ်ကို မောင်နှမများကို မေးမြန်းပြီး မိမိတို့ကိုယ်ပိုင်ရှိသည်ထက် သာ၍ ကြီးမားသည့် ထိုးထွင်းအမြင်တစ်ခုမျှ ထိုသူတို့တွင် မရှိလျှင် ဤသို့လက်တွေ့လုပ်ဆောင်ခြင်းက လုံလောက်သည်ဟု ၎င်းတို့ ခံစားကြသည်။ အမှန်တွင် ထိုသို့သော လက်တွေ့လုပ်ဆောင်မှုသည် သမ္မာတရား စံနှုန်းနှင့် အလွန်အလှမ်းဝေး၏၊ သမ္မာတရား စစ်မှန်မှုနှင့် အလွန်အလှမ်းဝေးပြီး ဘုရားသခင်၏ ရည်ရွယ်ချက်များနှင့် အလွန်အလှမ်းဝေးပေသည်။ ဤသည်မှာ သမ္မာတရားကို လက်တွေ့လုပ်ဆောင်ခြင်း စည်းမျဉ်း မဟုတ်ပေ။ သင်သည် သမ္မာတရားကို လက်တွေ့လုပ်ဆောင်ပြီး နားလည်လိုပါက သင်၏ လက်တွေ့ဘဝတွင် သင့်အပေါ် အမှုအရာများ ဖြစ်ပျက်သည့်အခါ ဦးစွာ သင်သည် သမ္မာတရားကို ရှာဖွေရမည် ဖြစ်သည်။ ဆိုလိုသည်မှာ သင်သည် ဘုရားနှုတ်ကပတ်တော်များနှင့် သမ္မာတရားကို အခြေခံ၍ အမှုအရာများကို ရှုမြင်ရမည် ဖြစ်သည်၊ ပြဿနာ၏ အနှစ်သာရက သင့်အတွက် ရှင်းလင်းသွားသောအခါ သမ္မာတရား စည်းမျဉ်းများနှင့်အညီ မည်သို့ လက်တွေ့လုပ်ဆောင်ရမည်ကို သင် သိရှိလိမ့်မည် ဖြစ်သည်။ ပြီးလျှင် သင်သည် ဤနည်းလမ်းအတိုင်း ဘုရားနှုတ်ကပတ်တော်များနှင့်အညီ အမှုအရာများကို အစဉ်သဖြင့် ရှုမြင်ပါက သင်၏ ပတ်ဝန်းကျင်တွင် ဖြစ်ပျက်သမျှသော အရာတိုင်း၌ ဘုရားသခင်၏ လက်ရုံးတော်နှင့် ဘုရားသခင်၏ လုပ်ဆောင်ချက်များကို သင် မြင်တွေ့နိုင်လိမ့်မည် ဖြစ်သည်။ ၎င်းတို့၏ ပတ်ဝန်းကျင်တွင် မည်သည့်အရာပင် ဖြစ်ပျက်ပါစေ အချို့လူများက ယင်းသည် ဘုရားသခင်ကို ၎င်းတို့၏ ယုံကြည်ခြင်း သို့မဟုတ် သမ္မာတရားနှင့် မည်သို့မျှ မသက်ဆိုင်ဟု ထင်ကြသည်၊ ၎င်းတို့သည် စာတန်၏ အတွေးအခေါ်များကို အသုံးပြုလျက် မိမိတို့၏ ကိုယ်ပိုင် နှစ်သက်မှုများအတိုင်းသာ ယင်းကို ကိုင်တွယ်ဖြေရှင်းရုံမျှ ရှိကြလေသည်။ ၎င်းတို့သည် သင်ခန်းစာ တစ်ခုတလေ ဤကဲ့သို့ ရနိုင်သလော။ သေချာပေါက် မရနိုင်ပေ။ ဤအကြောင်းရင်းကြောင့် လူများစွာတို့သည် ဘုရားသခင်ကို ဆယ်နှစ် သို့မဟုတ် အနှစ်နှစ်ဆယ်ကြာ ယုံကြည်ခဲ့ကြပြီး သမ္မာတရားကို နားမလည်သေးသည့်အပြင် အသက် ဝင်ရောက်မှု မရှိကြခြင်း ဖြစ်သည်။ ၎င်းတို့သည် ဘုရားသခင်ကို မိမိတို့၏ လက်တွေ့ဘဝများထဲသို့ မခေါ်ဆောင်နိုင်ကြသည့်အပြင် ၎င်းတို့၏ ပတ်ဝန်းကျင်တွင် ဖြစ်ပျက်သမျှသော အရာတိုင်းကို ဘုရားနှုတ်ကပတ်တော်များအပေါ် အခြေခံ၍ ရင်မဆိုင်နိုင်ကြပေ။ ရလဒ်အနေဖြင့် ၎င်းတို့သည် မိမိတို့ ကြုံတွေ့ရသော ကိစ္စရပ်အားလုံးကို ပိုင်းခြားသိမြင်နိုင်ခြင်း မရှိကြပေ၊ သို့မဟုတ် သမ္မာတရား စည်းမျဉ်းများအပေါ် အခြေခံ၍ ယင်းတို့ကို မကိုင်တွယ်နိုင်ကြပေ၊ ထိုသို့သော လူများသည် အသက် ဝင်ရောက်မှု မရှိကြပေ။ လူအချို့သည် စုဝေးပွဲတွင် ဘုရားနှုတ်ကပတ်တော်များကို ဖတ်သောအခါမှသာ ၎င်းတို့စိတ်ကို အသုံးချသည်။ ဤသို့သောအချိန်မျိုးတွင် ၎င်းတို့သည် အသိပညာအနည်းငယ်ကို ပြောဆိုနိုင်ကြ၏။ သို့သော် ၎င်းတို့သည် လက်တွေ့ဘဝတွင် ၎င်းတို့အပေါ် ဖြစ်ပျက်သည့် မည်သည့်အရာတွင်မျှ ဘုရားနှုတ်ကပတ်တော်များကို လက်တွေ့အကောင်အထည် မဖော်နိုင်ကြသကဲ့သို့ သမ္မာတရားကို မည်သို့ လက်တွေ့လုပ်ဆောင်ရမည်ကိုလည်း မသိကြချေ။ ထို့ကြောင့် ၎င်းတို့၏နေ့စဉ်အသက်တာတွင် ဖြစ်ပျက်သောအရာရာတိုင်းက သမ္မာတရားနှင့် ဆက်စပ်ခြင်းမရှိ၊ ဘုရားနှုတ်ကပတ်တော်များနှင့် ဆက်နွှယ်ခြင်းမရှိဟု ထင်ကြသည်။ ဘုရားသခင်အပေါ် ၎င်းတို့၏ ယုံကြည်ခြင်းတွင် ၎င်းတို့သည် ဘုရားနှုတ်ကပတ်တော်များနှင့် သမ္မာတရားကို အသိပညာနယ်ပယ်တစ်ခုကဲ့သို့ မှတ်ယူကြသည်၊ ၎င်းတို့၏ နေ့စဉ်အသက်တာနှင့် လုံးဝ ကွဲကွာနေပြီး အမှုအရာများအပေါ် ၎င်းတို့၏ ရှုမြင်မှုများ၊ ၎င်းတို့၏ ဘဝပန်းတိုင်များ၊ ၎င်းတို့၏ ဘဝလိုက်စားမှုများမှ လုံးလုံး ကွဲထွက်နေသကဲ့သို့ မှတ်ယူကြသည်။ ဘုရားသခင်အပေါ် ဤသို့ယုံကြည်မှုမျိုးသည် အဘယ်သို့နည်း။ ၎င်းတို့သည် သမ္မာတရားကို နားလည်ပြီး စစ်မှန်မှုသို့ ဝင်ရောက်နိုင်မည်လော။ ဘုရားသခင်ကို ဤသို့ယုံကြည်သောအခါ ၎င်းတို့သည် ဘုရားသခင်၏နောက်လိုက် ဖြစ်သလော။ ၎င်းတို့သည် ဘုရားသခင်၏နောက်လိုက်ဖြစ်ဖို့ မဆိုထားနှင့်၊ ဘုရားသခင်ကို အမှန်တကယ် ယုံကြည်သူများပင် မဟုတ်ပေ။ မိသားစု၊ အိမ်ထောင်ရေး၊ အလုပ်၊ သို့မဟုတ် ၎င်းတို့၏ ရှေ့ရေးအပါအဝင် ၎င်းတို့၏ နေ့စဉ်အသက်တာတွင် ရှိသော ပြဿနာများအားလုံးက သမ္မာတရားနှင့် ဆက်စပ်မှုမရှိဟု ၎င်းတို့မြင်ကြသည်။ ထို့ကြောင့် လူ့နည်းလမ်းများကို အသုံးပြု၍ ဖြေရှင်းဖို့ ကြိုးစားကြ၏။ ဤသို့ တွေ့ကြုံကြလျှင် ၎င်းတို့သည် သမ္မာတရားကို မည်သည့်အခါမျှ ရရှိမည်မဟုတ်၊ လူတို့တွင် ဘုရားသခင်ဖြစ်မြောက်လိုသောအရာ၊ ဘုရားသခင်ရရှိလိုသော သက်ရောက်မှုက မည်သည့်အရာ ဖြစ်သည်ကို ဘယ်သောအခါမျှ နားလည်နိုင်မည် မဟုတ်။ ဘုရားသခင်သည် လူတို့ကို ကယ်တင်ရန်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို သန့်စင်စေပြီး ပြောင်းလဲစေရန် သမ္မာတရားကို ဖော်ပြသည်။ သို့သော် ၎င်းတို့သည် သမ္မာတရားကို လက်ခံပြီး လိုက်စားမှသာ ၎င်းတို့၏ ကိုယ်ပိုင်ဖောက်ပြန်ပျက်စီးသည့် စိတ်သဘောထားများအား ဖြေရှင်းနိုင်မည်ကို သတိမပြုမိကြပေ။ ၎င်းတို့၏ လက်တွေ့ အသက်တာတွင် ဘုရားနှုတ်ကပတ်တော်ကို တွေ့ကြုံပြီး လက်တွေ့လုပ်ဆောင်မှသာ သမ္မာတရားအား ရရှိနိုင်သည်ကို သတိမပြုမိကြပေ။ ထိုသို့သော လူများသည် မိုက်မဲပြီး အသိဉာဏ်မဲ့ကြသည် မဟုတ်လော။ ၎င်းတို့သည် အမိုက်မဲဆုံးနှင့် အရယ်ရဆုံးသော လူများ ဖြစ်ကြသည် မဟုတ်လော။ အချို့သော သူများသည် ဘုရားသခင်ကို ယုံကြည်ရာတွင် သမ္မာတရားကို မည်သည့်အခါမျှ လိုက်စားခဲ့ခြင်း မရှိကြပေ။ ဘုရားသခင်ကို ယုံကြည်ခြင်းဟူသည်မှာ စုဝေးပွဲများ တက်ရောက်ခြင်း၊ ဆုတောင်းခြင်း၊ ဓမ္မသီချင်းများ သီဆိုခြင်းနှင့် ဘုရားသခင်၏ နှုတ်ကပတ်တော်များကို ဖတ်ရှုခြင်းမျှသာ ဖြစ်သည်ဟု ၎င်းတို့ ထင်ကြသည်။ ၎င်းတို့သည် ဘာသာရေး ဟိတ်ဟန်ကို အလွန် အရေးပါအရာရောက်သည်ဟု သတ်မှတ်ကြပြီး ဘုရားသခင်၏ နှုတ်ကပတ်တော်များကို မည်သည့်အခါမျှ လက်တွေ့လုပ်ဆောင်ခြင်း သို့မဟုတ် တွေ့ကြုံခြင်း မရှိကြပေ။ ဤသည်မှာ ဘာသာရေးသမားများ ဘုရားသခင်ကို ယုံကြည်သည့် ပုံစံဖြစ်သည်။ ဤလူများသည် ဘုရားသခင်ကို ယုံကြည်ခြင်းဟူသည့် ကြီးမားသော ကိစ္စရပ်ကို ဘာသာရေး ယုံကြည်မှုတစ်ခုအဖြစ် သဘောထားကြသည်။ ၎င်းတို့သည် မယုံကြည်သူများ ဖြစ်ကြသည် မဟုတ်လော။ ၎င်းတို့သည် ဘာသာတရားမရှိသူများ ဖြစ်ကြသည် မဟုတ်လော။ သမ္မာတရားကို လိုက်စားရာ၌ ဖြစ်စဉ်များစွာကို တွေ့ကြုံရန် လိုအပ်သည်။ ယင်းနှင့် ပတ်သက်၍ ရိုးရှင်းသည့်ဘက်ရှိသလို ရှုပ်ထွေးသည့် ဘက်လည်း ရှိသည်။ ရိုးရှင်းစွာ ပြောရလျှင် ကျွန်ုပ်တို့ အနီးအနားတွင် ဖြစ်ပျက်သည့် အရာအားလုံး၌ သမ္မာတရားကို ကျွန်ုပ်တို့ ဦးစွာ ရှာဖွေသင့်ပြီး ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံသင့်သည်။ ထို့နောက်တွင် ဘုရားသခင်ကို သင်၏ ယုံကြည်မှုတွင် သင် ရရှိပြီး လိုက်စားရန်လိုသည့် သမ္မာတရားများစွာ ရှိသည်ဆိုသည်နှင့် သမ္မာတရားက အလွန် လက်တွေ့ကျကာ သမ္မာတရားက အသက်ဖြစ်သည်ကို သာ၍ သာ၍ သင် မြင်လိမ့်မည်။ သမ္မာတရားကို အသက်အဖြစ် လူသားမျိုးနွယ်ရရှိနိုင်ရန်အတွက် ဘုရားသခင်သည် ၎င်းတို့ကို ကယ်တင်၏။ ဖန်ဆင်းခံ လူသားမျိုးနွယ် အားလုံးသည် သမ္မာတရားကို အသက်အဖြစ် လက်ခံသင့်သည်။ မိမိတို့၏ တာဝန်များကို ထမ်းဆောင်သောသူများ၊ ခေါင်းဆောင်နှင့် အမှုဆောင်များ၊ သို့မဟုတ် ဘုရားသခင်ကို အစေခံသူများသာ လက်ခံသင့်သည်မဟုတ်ပေ။ ဘုရားနှုတ်ကပတ်တော်များသည် လူသားမျိုးနွယ်အားလုံးကို ရည်ညွှန်းသည်။ ဘုရားသခင်သည် လူသားမျိုးနွယ်အားလုံးကို စကားပြော၏။ ထို့ကြောင့် ဖန်ဆင်းခံအားလုံး၊ လူသားမျိုးနွယ်အားလုံးသည် ဘုရားနှုတ်ကပတ်တော်များနှင့် သမ္မာတရားကို လက်ခံသင့်သည်။ အရာရာတွင် သမ္မာတရားကို ရှာဖွေသင့်သည်။ ထို့နောက် သမ္မာတရားကို လက်တွေ့လုပ်ဆောင်ပြီး ကျိုးနွံနာခံနိုင်ရန်အတွက် သမ္မာတရား စည်းမျဉ်းများနှင့်အညီ လက်တွေ့လုပ်ဆောင်သင့်သည်။ ခေါင်းဆောင်များနှင့် အမှုဆောင်များကသာ သမ္မာတရားကို လက်တွေ့လုပ်ဆောင်ဖို့ လိုအပ်သည်ဆိုလျှင် ဤသည်မှာ ဘုရားသခင်၏ ရည်ရွယ်ချက်နှင့် လုံးဝ ဆန့်ကျင်လိမ့်မည်။ အဘယ်ကြောင့်ဆိုသော် ဘုရားသခင်ဖော်ပြသော သမ္မာတရားသည် လူသားမျိုးနွယ်တစ်ခုလုံးအတွက် ဖြစ်သောကြောင့် ဖြစ်သည်။ လူသားမျိုးနွယ်ကို ကယ်တင်ရန် ရည်ရွယ်ချက်ဖြင့် ဖော်ပြခြင်း ဖြစ်သောကြောင့် ဖြစ်သည်။ လူအနည်းငယ်ကို ကယ်တင်ရန်အတွက်သာ မဟုတ်ပေ။ ဤသို့ဖြစ်နေလျှင် ဘုရားသခင်ဖော်ပြသော နှုတ်ကပတ်တော်များသည် အဓိပ္ပာယ်သိပ်ရှိလိမ့်မည် မဟုတ်ချေ။ ယခု သင်တို့သည် သမ္မာတရားကို လိုက်စားဖို့ လမ်းကြောင်းတစ်ခု ရှိကြသလော။ သမ္မာတရားကို လိုက်စားနေချိန်တွင် ပထမဦးစွာ လက်တွေ့လုပ်ဆောင်ရမည့်အရာမှာ မည်သည့်အရာဖြစ်သနည်း။ အရာအားလုံးမတိုင်မီ ဘုရားသခင်၏ နှုတ်ကပတ်တော်များကို ပို၍ စားသောက်ရမည်၊ တရားဒေသနာများနှင့် မိတ်သဟာယကို ပို၍နားထောင်ပြီး အမှုအရာများနှင့် ကြုံတွေ့ရသည့်အခါ ပို၍ ဆုတောင်းကာ ရှာဖွေရမည်။ သင်တို့သည် မိမိကိုယ်ကို ပို၍များသော သမ္မာတရားများဖြင့် ပြင်ဆင်ထားသည့်အခါ၊ သင်တို့ လျင်မြန်စွာ ကြီးထွားလာပြီး ဝိညာဉ်ရင့်ကျက်မှုကို ပိုင်ဆိုင်သည့်အခါ သင်တို့၏ တာဝန်များကို ထမ်းဆောင်နိုင်လိမ့်မည်၊ အလုပ်အချို့ကို တာဝန်ယူနိုင်လိမ့်မည်ဖြစ်ပြီး စမ်းသပ်မှုများနှင့် စုံစမ်းသွေးဆောင်ခြင်းအချို့ကို ကြံ့ကြံ့ခံနိုင်လိမ့်မည်။ ထိုအချိန်တွင် သင်တို့သည် သမ္မာတရားအချို့ကို အမှန်တကယ် နားလည်ပြီး ရရှိထားပြီဟု သင်တို့ ခံစားရလိမ့်မည်ဖြစ်ကာ ဘုရားသခင် မိန့်မြွက်ထားသော နှုတ်ကပတ်တော်များသည် သမ္မာတရားချည်းသာ ဖြစ်ကြောင်း၊ ယင်းတို့သည် ဖောက်ပြန်ပျက်စီးသော လူသားမျိုးနွယ် ကယ်တင်ခြင်းရရှိရန်အတွက် အလိုအပ်ဆုံးသော သမ္မာတရားများ ဖြစ်ကြောင်းနှင့် ယင်းတို့သည် အတုမရှိသော ဖန်ဆင်းရှင်က ပေးသနားတော်မူသည့် အသက်၏ သမ္မာတရား အတိအကျဖြစ်ကြောင်း သင်တို့ ခံစားသိရှိရလိမ့်မည်။ ယခုအခါတွင် သင်တို့တွင် အတွေ့အကြုံမရှိကြ။ သင်တို့၏ စိတ်နှလုံးတွင် တောင့်တမှု အနည်းငယ်သာ ရှိသည်။ ဘုရားနှုတ်ကပတ်တော်များက နက်နဲပြီး သင် မရယူနိုင်သည့် အရာများစွာနှင့် သင် သဘောပေါက်နားလည်နိုင်ခြင်း မရှိသည့် သမ္မာတရားများစွာ ပါရှိသည်ဟု သင် ခံစားရသည်။ အချို့သော အရာများ၏ အနှစ်သာရက မရှင်းလင်းသေးသကဲ့သို့ သမ္မာတရားအပေါ် သင်၏ သိနားလည်ခြင်းက အလွန် အပေါ်ယံဆန်လွန်းသည်ဟု သင် ခံစားရသည်။ ထိုအရာမှာ သင်၏ စိတ်နှလုံးတွင် ထိုသို့သော တောင့်တမှုနှင့် ထိုသို့သော အားအင်ရှိသော်လည်း သမ္မာတရားကို သင် ရရှိနိုင်ခြင်း ရှိမရှိက အနာဂတ်တွင် ထိုသမ္မာတရားကို သင်တို့ လက်တွေ့လုပ်ဆောင်ကာ လိုက်စားပုံပေါ်တွင် မူတည်ခြင်းသာ ဖြစ်သည်။

နောက်ဆုံးသော ကာလ၏ တရားစီရင်ခြင်း အမှုတော်တွင် ဘုရားသခင်က ရိုးရှင်းသည့် သမ္မာတရားအချို့ကိုသာ ဖော်ပြလျှင် လူများကို တရားစီရင်ခြင်း၊ ဖော်ထုတ်ခြင်းတို့နှင့် အလွန်များစွာ ဆက်စပ်မှုရှိရန် မဆိုထားနှင့်၊ မည်သည့်အရာကမျှ အလွန် နက်နဲခြင်းမရှိဘဲ လူတို့ လက်ခံနိုင်သည့်အရာနှင့် ၎င်းတို့၏ စိတ်များက နားလည်နိုင်သည့်အရာအတိုင်း အနည်းငယ်သော နှုတ်ကပတ်တော်သာဖြစ်သည်ဟုလည်းကောင်း၊ ကတိတော်နှင့် ကောင်းချီးနှင့် သက်ဆိုင်သည့် စကားအချို့ သို့မဟုတ် တိုက်တွန်းအားပေးသည့် စကားအချို့သာ ဖြစ်သည်ဟုလည်းကောင်း စိတ်ကူးကြည့်လော့။ ဤစကားများကို လူတို့ လက်ခံလျှင်ပင် ကယ်တင်ခြင်း ရရှိနိုင်သလော။ ဥပမာတစ်ခု ကြည့်လော့။ ဘုရားသခင်က “သင်တို့အားလုံး၌ရှိသည့် ဖောက်ပြန်ပျက်စီးခြင်းက အလွန်နက်ရှိုင်းသည်။ သင်တို့အားလုံးသည် သမ္မာတရား မရှိကြသကဲ့သို့ သင်တို့အားလုံးက ငါ့ကို သစ္စာမစောင့်သိကြပေ။ သင်တို့၏ သဘာဝ အနှစ်သာရက စာတန်၏ သဘာဝ ဖြစ်လာပြီဖြစ်သည်။ သင်တို့သည် ရှင်သန်နေသည့် စာတန်များဖြစ်လာကြလေပြီ။ သင်တို့သည် ငါ့ကို ရန်လိုကြပြီး သမ္မာတရားအတွက် ချစ်ခြင်းမေတ္တာ မရှိပေ”ဟု ရိုးရှင်းစွာ ပြောသည်ဆိုပါစို့။ ထို့နောက် သူက လူတို့ကို “သွားပြီး အဖြေရှာကြလော့”ဟု ပြောပြီးနောက် ချက်ချင်း “သမ္မာတရားကို ချစ်သောသူသည် မင်္ဂလာရှိ၏။ ငါ့ကို သစ္စာစောင့်သိသူသည် ငါ၏ ရည်ရွယ်ချက်များကို အထမြောက်အောင် လုပ်ဆောင်နိုင်လိမ့်မည်၊ အဆုံးတိုင် လမ်းခရီးကို လျှောက်လှမ်းကာ ငါ၏ ကတိတော်ကို ရရှိလိမ့်မည်”ဟု ပြောလေသည်။ ဘုရားသခင်က လူတို့အား ဤအရာကို ရိုးရှင်းစွာ ပြောဆိုလျှင် ၎င်းတို့၏ စိတ်နှလုံးများက နိုးကြွလာကြမည်လော။ သမ္မာတရားအတွက် ၎င်းတို့ ကြိုးပမ်းကြမည်လော။ လူတို့ မည်သို့ ခံစားကြမည်နည်း။ “ဘုရားနှုတ်ကပတ်တော်များအားလုံးကို ကျွန်ုပ်တို့ ဖတ်ရှုပြီးဖြစ်ကာ ကျွန်ုပ်တို့အားလုံးတွင် ဖောက်ပြန်ပျက်စီးသော စိတ်သဘောထားများ ရှိကြသော်လည်း ကျွန်ုပ်တို့သည် ဆိုးယုတ်သော လူများမဟုတ်သကဲ့သို့ ဘုရားသခင်ကို အတိုက်အခံလုပ်မည် မဟုတ်ပါ။ ကျွန်ုပ်တို့တွင် ပုန်ကန်သော စိတ်သဘောထားများ ရှိကြခြင်းသာဖြစ်သည်၊ ကိုယ်ကျင့်တရားအရ အတော်အတန် ဖောက်ပြန်ပျက်စီးကာ နိမ့်ကျသည့် အကျင့်စရိုက်ရှိပြီး လောကီ ရေပန်းစားမှုများနောက် လိုက်ရန် နှစ်သက်ကြခြင်းသာ ဖြစ်သည်။ ယခု သမ္မာတရားအချို့ကို ကျွန်ုပ်တို့ နားလည်ပြီး မိမိတို့ကိုယ်ကို သုံးသပ်ကာ သိရှိနိုင်ကြသဖြင့် ဤဖောက်ပြန်ပျက်စီးသော အရာများကို ကျွန်ုပ်တို့ ဧကန်မုချ ဖယ်ရှားနိုင်သည်”ဟူ၍ ဖြစ်သည်။ ဤအခြေအနေတွင် လူများစွာ ရှိသလော။ ဘုရားသခင်ကို ယုံကြည်မှု အယူဝါဒအား သိနားလည်ခြင်းသည် သမ္မာတရားကို သိနားလည်ခြင်းဖြစ်သည်ဟု ၎င်းတို့ တွေးထင်ကြပြီး ဤသည်မှာ အလွန် အန္တရာယ်များပေသည်။ စကားများနှင့် အယူဝါဒများကို ဂုဏ်ယူဝင့်ကြွားစွာ ဟောပြောသည့်သူတို့သည် စမ်းသပ်မှုတစ်ခု ၎င်းတို့အပေါ် ကျရောက်သည်နှင့် ချက်ချင်း လဲကျကာ ထုတ်ဖော်ခြင်းခံရသည်။ သမ္မာတရား လိုက်စားခြင်းကိုလည်းကောင်း၊ တရားစီရင်ခြင်းနှင့် ပြစ်တင်ဆုံးမမှုကို လက်ခံခြင်းကိုလည်းကောင်း မရရှိဘဲနှင့် ဖောက်ပြန်ပျက်စီးသော စိတ်သဘောထားတစ်ခုကို ဖယ်ရှား၍ရနိုင်သလော။ မဖြစ်နိုင်ပေ။ ယခု အချိန် ကုန်ဆုံးနေပြီး သမ္မာတရား ရရှိခြင်းအတွက် ဆင်းရဲဒုက္ခခံပြီး အဖိုးအခမပေးနိုင်လျှင် အယူအဆများနှင့် စိတ်ကူးများပေါ် အခြေခံ၍ ဘုရားသခင်ကို ယုံကြည်ခြင်းအားဖြင့် သင်၏ အချိန်ကို ဖြုန်းတီးရန် လွယ်ကူလိမ့်မည်ကို သင်တို့ နားလည်နေသင့်သည်။ ထို့နောက် ကြီးမားသည့် အတိဒုက္ခရောက်လာသည့်အခါ သင် အလိုရှိလျှင်ပင် သမ္မာတရားလိုက်စားရန် အချိန်ရှိလိမ့်မည် မဟုတ်သကဲ့သို့ သင်၏ ကယ်တင်ခြင်း အခွင့်အရေးကို လုံးဝ ဆုံးရှုံးပြီး ဖြစ်လိမ့်မည်ဖြစ်သည်။ ယခုတွင် သင်တို့သည် ဘုရားသခင်ကို ယုံကြည်သော်လည်း ဘုရားသခင်၏ ရည်ရွယ်ချက်များကို နားမလည်ကြပေ။ ဘုရားသခင်က သမ္မာတရားကို အဘယ်ကြောင့် ဖော်ပြပြီး တရားစီရင်ခြင်းအမှု ပြုသည်ကို သင်တို့ အမှန်တကယ် သိကြသလော။ ဘုရားသခင် ဖော်ပြသည့် စကားလုံးတိုင်း၊ အကြောင်းအရာတိုင်း၊ သမ္မာတရားတိုင်းသည် အရေးပါမှုရှိပြီး သင်တို့အတွက် အလွန့်အလွန် အကျိုးရှိပေသည်။ ယနေ့တွင် ထိုအရာကို သင်တို့ မြင်နိုင်သည်ဖြစ်စေ၊ မမြင်နိုင်သည်ဖြစ်စေ၊ တွေ့ကြုံနိုင်သည်ဖြစ်စေ၊ မတွေ့ကြုံနိုင်သည်ဖြစ်စေ၊ ခံစားနိုင်သည်ဖြစ်စေ၊ မခံစားနိုင်သည်ဖြစ်စေ၊ ပြီးလျှင် ယခု သင်တို့ မည်မျှ အမှန်တကယ် ရရှိပြီးသည်ဖြစ်စေ သင်တို့၏ အတွေ့အကြုံ သုံးနှစ်၊ သို့မဟုတ် ငါးနှစ်ပြီးသည့်နောက်တွင် ယနေ့ ဘုရားနှုတ်ကပတ်တော်များက မှန်ကန်ကြောင်းနှင့် ဤစကားများကို ဖော်ပြရန်မှာ ဘုရားသခင်အတွက် မည်မျှ အရေးကြီးကြောင်းကို သင်တို့ ခံစားရလိမ့်မည်။ ဘုရားသခင်က ကျေးဇူးတော်ခေတ်တွင် လုပ်ဆောင်ခဲ့သည့်အတိုင်း လူကို “သူ၏ ရင်ခွင်ထဲက သိုးလေး”ဟုလည်းကောင်း၊ အခြားကိုးဆယ့်ကိုးကောင်ကို ပစ်ပြီး သွားရှာရန် ပျောက်သောသိုးတစ်ကောင်ဟုလည်းကောင်း ခေါ်လျက် ဂရုစိုက်ယုယနေဆဲ ဖြစ်ပါက လူက “ဘုရားသခင်၏ ကရုဏာနှင့် မေတ္တာကျေးဇူးတော်တို့သည် အလွန် ကြီးမြတ်သည်။ လူအတွက် ဘုရားသခင်၏ မေတ္တာသည် အလွန် နက်ရှိုင်းသည်”ဟု တွေးပေမည်။ လူက ဘုရားသခင်ကို ဤသို့ အမြဲတွေးကာ ကြည့်လျှင် ဘုရားသခင်ကို သူ အမှန်တကယ် ရှာဖွေလိမ့်မည်မဟုတ်။ ဘုရားသခင်ထံ သူ လာလိမ့်မည်မဟုတ်၊ ဘုရားသခင်ကို ကျိုးနွံနာခံလိမ့်မည်မဟုတ်သကဲ့သို့ ဘုရားသခင်ကို ကြောက်ရွံ့သော စိတ်နှလုံး ရှိလိမ့်မည် မဟုတ်ပေ။ ဘုရားသခင်အပေါ် စစ်မှန်သည့် သိနားလည်မှုမရှိဘဲနှင့် လူ၏ ဖောက်ပြန်ပျက်စီးသော စိတ်သဘောထားသည် ဖယ်ရှားခံရလိမ့်မည် မဟုတ်ပေ။ သူသည် ဘုရားသခင်နှင့် သမ္မာတရားကို မထီမဲ့မြင်ပြုခြင်း သဘောထားတစ်ခုဖြင့် ဆက်ဆံလိမ့်မည်ဖြစ်ပြီး နတ်ဆိုးများနှင့် စာတန်က လုပ်ဆောင်သည့်အတိုင်း ဘုရားသခင်ကို အတိုက်အခံလုပ်လိမ့်မည်။ ထိုသို့ဖြစ်လျှင် လူသည် မည်သည့်အရာက သမ္မာတရားဖြစ်သည်ကို မည်သည့်အခါတွင်မျှ နားလည်လိမ့်မည်မဟုတ်၊ ဘုရားသခင်ကို ယုံကြည်ကာ နောက်လိုက်ခြင်းက မည်သည့်အရာဖြစ်သည်ဆိုသည်နှင့် သမ္မာတရားကို ရှာဖွေကာ ရရှိခြင်းက မည်သည့်အရာ ဖြစ်သည်တို့ကို မည်သည့်အခါတွင်မျှ အမှန်တကယ် နားလည်လိမ့်မည် မဟုတ်ပေ။ ဤသည်မှာ အမှန်ဖြစ်သည်။ ဘုရားသခင်က ဤစကားများကို မဖော်ပြလျှင်၊ သူက တစ်ယောက်မကျန် လူတိုင်းကို ရိုက်နှက်ဆုံးမပြီး တရားမစီရင်ခဲ့ဘဲ ထိုသို့သော ပြင်းထန်သည့် စကားများဖြင့် လူတိုင်းကို မဆက်ဆံခဲ့လျှင် ဘုရားသခင်ကို ယုံကြည်ခြင်းမှာ ၎င်းတို့အနေဖြင့် သမ္မာတရားကို ရရှိပြီးဖြစ်သည်ကို ဆိုလိုကြောင်း၊ ဘုရားသခင်ကို ယုံကြည်ခြင်းမှာ နောက်ပိုင်းတွင် ချီဆောင်ခံရရန်၊ နိုင်ငံတော်ထဲသို့ ဝင်ရောက်ပြီး ရှင်ဘုရင်ကဲ့သို့ တန်ခိုးအာဏာ စွဲကိုင်ရန်ဖြစ်ကြောင်း လူတို့က တွေးထင်ကြပေမည်။ လူအချို့က “ကျွန်ုပ်ကဲ့သို့သော လူတစ်ဦးသည် တပ်မှူးတစ်ယောက်နီးပါး ဖြစ်နိုင်မည်”ဟု ပြောကြသည်။ အခြားသူတို့က “ကျွန်ုပ် များစွာ မတောင်းဆိုပါ။ နိုင်ငံတော်တွင် ဂိတ်များကိုပင် ကျွန်ုပ် စောင့်ကြပ်နိုင်သည် သို့မဟုတ် လမ်းများကိုပင် လှည်းကျင်းနိုင်ပါသည်”ဟု ပြောကြသည်။ ဤသည်မှာ ဘုရားသခင်ကို ယုံကြည်သည့်လူတိုင်း၏ မူလ ရည်ရွယ်ချက်၊ စံထားရာနှင့် စိတ်ဆန္ဒဖြစ်သည်။ ဘုရားသခင်သည် လူ၏ အယူအဆများနှင့် စိတ်ကူးများ၊ သူ၏ လွန်ကဲသော စိတ်ဆန္ဒများနှင့် သူ၏ ဖောက်ပြန်ပျက်စီးသော စိတ်သဘောထားများကို အကုန်အစင် ဖော်ထုတ်သည့် အရာများစွာကို ပြောဆိုပြီးဖြစ်သည်။ လူတွေးထင်သည့် မည်သည့်အရာမျှသည် သမ္မာတရားနှင့် မကိုက်ညီ သို့မဟုတ် ဘုရားသခင်နှင့် သဟဇာတမဖြစ်သကဲ့သို့ လူက မျှော်လင့်သည့် သို့မဟုတ် စွမ်းဆောင်ရရှိရန် အထူးအလိုရှိသည့် မည်သည့်အရာမျှသည် ဘုရားသခင်၏ ရည်ရွယ်ချက်များနှင့် မကိုက်ညီပေ။ အားလုံးက ဘုရားသခင်နှင့် လုံးဝ ဆန့်ကျင်ကွဲလွဲပေသည်။ လူတို့က ဘုရားသခင်ကို ယုံကြည်ကြသည့်အခါ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း နှုတ်ကပတ်တော်များဖြင့်၊ လူ၏ သဘာဝ အနှစ်သာရကို ဖော်ထုတ်သည့် နှုတ်ကပတ်တော်များဖြင့်၊ လူ၏ အယူအဆများနှင့် မကိုက်ညီသည့် နှုတ်ကပတ်တော်များနှင့် လူ၏ အယူအဆများ၊ စိတ်ကူးများနှင့် မကိုက်ညီသည့် ဘုရားသခင်၏ အမှုပြုခြင်း နည်းလမ်းဖြင့် ထိပ်တိုက်တွေ့ရသည်။ ဘုရားနှုတ်ကပတ်တော်များက သမ္မာတရားဖြစ်ကြောင်း လူများစွာတို့က အသိအမှတ်ပြုကြပြီး ဘုရားသခင်၏ အမှုတော်နှင့် ပူးပေါင်းဆောင်ရွက်ကာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရန် လိုလားနေကြသော်လည်း ဘုရားသခင်၏ သတ်မှတ်ချက်များကို ပြည့်မီရန် ၎င်းတို့အတွက် အလွန်ခက်ခဲလေသည်။ သမ္မာတရား လိုက်စားခြင်းနှင့် ပတ်သက်လာသည့်အခါ လူများစွာတို့သည် နုံးချည့်လာကြပြီး သမ္မာတရားအကြောင်း မိတ်သဟာယပြုခြင်းနှင့် ပတ်သက်လာသည့်အခါ၊ ၎င်းတို့ ငိုက်မြည်းကာ နားထောင်ရန် အရေးမစိုက်ကြပေ။ သို့သော် နက်နဲမှုများ၊ ကောင်းချီးများနှင့် ကတိတော်များနှင့် ပတ်သက်လာသည့်အခါ ၎င်းတို့ သက်ဝင်လှုပ်ရှားလာကြသည်။ မည်သည့်အရာ ဖြစ်နေသနည်း။ ၎င်းတို့၏ စိတ်နှလုံးနက်နက်တွင် လူတို့က သမ္မာတရားကို မချစ်ကြပေ။ ထိုသမ္မာတရားကို လိုက်စားခြင်းက ဒုက္ခပေးလွန်းသည်၊ ခက်ခဲပင်ပန်းလွန်းသည်၊ နာကျင်ဖွယ်ရာဖြစ်လွန်းပြီး ပေးရမည့် အဖိုးအခ မြင့်လွန်းသည်ဟု ၎င်းတို့ မြင်ကြသည်။ သမ္မာတရား လိုက်စားခြင်းက အခြေခံကျောင်းသုံးဖတ်စာအုပ် သို့မဟုတ် ကလေးထိန်း တေးကဗျာတစ်ပုဒ်ကို ဖတ်ရှုခြင်းလောက် ရိုးရှင်းမည်ဆိုလျှင် လူအချို့က အနည်းငယ် စိတ်ဝင်စားလိမ့်မည်ဖြစ်သည်။ အဘယ့်ကြောင့်ဆိုသော် ထိုအရာက ရိုးရှင်း၊ လွယ်ကူမည်ဖြစ်ပြီး အဖိုးအခများ ပေးဆပ်ဖို့ သို့မဟုတ် အင်အားများစွာ အသုံးပြုဖို့ လိုအပ်မည် မဟုတ်သောကြောင့် ဖြစ်သည်။ ယခုတွင် ထိုအရာက အတော်လေး ဆန့်ကျင်ဘက်ဖြစ်နေသည်။ သမ္မာတရား လိုက်စားခြင်းက ထိုမျှ လွယ်ကူခြင်းမရှိသကဲ့သို့ ထိုမျှ ရိုးရှင်းခြင်းလည်း မရှိပေ။ လူတို့အနေဖြင့် ဘုရားနှုတ်ကပတ်တော်များကို ဖတ်ရှုပြီး နားလည်ရန် လုံလောက်သည့် အစွမ်းအစရှိလျှင် သမ္မာတရား စစ်မှန်မှုထဲသို့ အလိုအလျောက် ဝင်ရောက်သွားကြသည် မဟုတ်ပေ။ စကားများနှင့် အယူဝါဒများကို နားလည်ခြင်းသည် သမ္မာတရား စစ်မှန်မှုထဲသို့ ဝင်ရောက်ခြင်းဟု မဆိုလိုပေ။ လူအချို့သည် ၎င်းတို့၏ ဘုရားသခင်ကို ယုံကြည်မှုတွင် အလွန် လှုပ်ရှားတက်ကြွကြသည်မှာ စုဝေးပွဲများတွင်လည်းကောင်း၊ တရားဒေသနာများနှင့် မိတ်သဟာယများကို နားထောင်နေချိန်တွင်လည်းကောင်း မှတ်စုများကို ယူကြလေသည်။ သို့သော် အတန်ကြာပြီးနောက်တွင် ထိုအရာကို ၎င်းတို့ သေချာတွေးပြီး ထိုအရာမှ မည်သည့်အရာမျှ မရရှိကြပေ။ ၎င်းတို့က အားလုံးကို မေ့လိုက်ပြီး မှတ်မိလိုလျှင်ပင် မည်သည့်အရာမျှ မမှတ်မိကြ။ ထို့ကြောင့် သမ္မာတရားကို ရရှိခြင်းက လွယ်ကူခြင်းမရှိဟု ၎င်းတို့ ခံစားကြပြီး ထိုအခါတွင်မှ ဘုရားသခင်ကို ယုံကြည်ခြင်းက ရိုးရှင်းသည့် ကိစ္စမဟုတ်ကြောင်းကို နားလည်ကြသည်။ အခြားလူတို့က ၎င်းတို့အနေဖြင့် စုဝေးပွဲများပြီးသည့်နောက်တွင် များစွာ ရရှိကာ နားလည်ပြီးဖြစ်သည်ဟု ခံစားကြသော်လည်း တစ်ညတာ အိပ်စက်ပြီးနောက်တွင် ထိုအကြောင်းအားလုံးကို မေ့လျော့သွားကြပြီးဖြစ်သည်။ ယင်းမှာ စုဝေးပွဲမရှိခြင်းနှင့် များစွာ မကွဲပြားပေ။ အခြားသူတို့က ဘုရားနှုတ်ကပတ်တော်ကို ဖတ်ရှုပြီးနောက်တွင် ဉာဏ်အလင်းရကာ အလင်းပေးခံရသည်ဟု ခံစားရဆဲဖြစ်သည်။ ၎င်းတို့သည် မိမိတို့ကိုယ်ကို အလွန်အားရကျေနပ်ကြသော်လည်း ဘာသာတရားမရှိသူများနှင့် အတန်ငယ် စကားပြောပြီးနောက်တွင် ၎င်းတို့၏ စိတ်များက ဟိုရောက်သည်ရောက်ဖြစ်ကာ အိမ်သို့သွားပြီး ဘုရားသခင်ထံ ဆုတောင်းကြသည့်အခါ သူ့ကို ၎င်းတို့ အာရုံမခံနိုင်တော့ပေ။ သမ္မာတရား လိုက်စားခြင်း၊ ၎င်းတို့၏ စိတ်သဘောထားများ ပြောင်းလဲခြင်းနှင့် ဘုရားသခင်၏ ကယ်တင်ခံရခြင်းအကြောင်း အားလုံးကို မေ့လျော့သွားကြသည်။ ဤသည်မှာ အဘယ့်ကြောင့်ဆိုသော် ၎င်းတို့သည် ဝိညာဉ်ရင့်ကျက်မှုတွင် အလွန်သေးငယ်ကြပြီး စကားများနှင့် အယူဝါဒအချို့ကိုသာ နားလည်ကြသောကြောင့် ဖြစ်သည်။ ဘုရားနှုတ်ကပတ်တော်က ၎င်းတို့တွင် အမြစ်မတွယ်သေးဘဲ ၎င်းတို့၏ စိတ်နှလုံးများတွင် ဘုရားသခင်အတွက် နေရာတစ်ခုမရှိသေးကြောင်းကို သက်သေပြသောကြောင့် ပြင်ပ ကိစ္စရပ်များကို ကိုင်တွယ်ဖြေရှင်းသည့်အခါ ဘုရားသခင်သည် ၎င်းတို့၏ စိတ်နှလုံးများကို ကြီးကြပ်သူ မဟုတ်ပေ။ ဘုရားသခင်၏ အမှုတော်ကို တွေ့ကြုံခြင်းသည် ရိုးရှင်းသော ကိစ္စတစ်ခု မဟုတ်။ အချို့သော စမ်းသပ်မှုများ၊ ကျရှုံးမှုများနှင့် ဆုတ်ဆိုင်းမှုများကို တွေ့ကြုံခြင်းမရှိဘဲနှင့် လူတို့သည် အကျိုးတရားများ အမှန်တကယ် ဖြစ်စေကြလိမ့်မည် မဟုတ်သကဲ့သို့ အထပ်ထပ် ရွတ်ဖတ်ကျက်မှတ်ခြင်း တစ်ခုတည်းက အလုပ်ဖြစ်လိမ့်မည် မဟုတ်။ ယနေ့ခေတ်တွင် လူအများစုသည် နှစ်အနည်းငယ်ကြာ ယုံကြည်ပြီးသည့်နောက်တွင်သာ သမ္မာတရားအချို့ကို စတင်နားလည်ကြသည်။ အထူးသဖြင့် ဆုတ်ဆိုင်းမှုနှင့် ကျရှုံးမှုအချို့ကို တွေ့ကြုံပြီးသည့်နောက်တွင် သမ္မာတရား လိုက်စားခြင်း၏ အရေးပါမှုကို ၎င်းတို့ ခံစားရပြီး ထိုအခါတွင်မှ ဘုရားနှုတ်ကပတ်တော်ဖတ်ရှုခြင်း၊ သမ္မာတရားအပေါ် မိတ်သဟာယပြုခြင်းနှင့် သမ္မာတရားကို လက်တွေ့လုပ်ဆောင်ခြင်းတို့အား စတင် အာရုံစိုက်လာကြလေသည်။ ထိုအခါတွင်မှ စစ်မှန်မှုထဲသို့ ၎င်းတို့ စတင်ဝင်ရောက်ကြလေသည်။

လူအချို့က “အခက်အခဲ သို့မဟုတ် အတားအဆီးတစ်ခုခု ရှိသည့်အခါ ကျွန်ုပ် ဘောင်ခတ်ခြင်းခံရပြီး မည်သည့်အရာ လုပ်ရမည်ကို မသိသကဲ့သို့ ဘုရားသခင်ကို ယုံကြည်ခြင်းက ခက်ခဲလွန်းသည်ဟု ခံစားရသည်မှာ အဘယ်ကြောင့်နည်း။ အခက်အခဲများရှိသည့်အခါ ကျွန်ုပ် အပျက်သဘောဆောင်လာပြီး ဘုရားသခင်ကို ယုံကြည်ရန် အားအင်မဲ့လာသည်မှာ အဘယ်ကြောင့်နည်း။ တစ်ခါတစ်ရံ အစည်းအဝေးများ သို့မဟုတ် ဘုရားနှုတ်ကပတ်တော် ဖတ်ရှုခြင်းကို ကျွန်ုပ် စိတ်မဝင်စားဘဲ ဘာသာတရားမရှိသူများနှင့်ဆိုင်သည့် အမှုအရာများအကြောင်းကို ပြောဆိုသည့်အခါ စိတ်လှုပ်ရှားသွားရသည်မှာ အဘယ်ကြောင့်နည်း”ဟု ပြောကြသည်။ ဤတွင် မည်သည့်အရာ ဖြစ်နေသနည်း။ အမှန်တွင် လူ၏ သဘာဝ အနှစ်သာရကို ထောက်ရှုသော် ထိုအရာမှာ လူက သမ္မာတရားကို မချစ်သောကြောင့် ဖြစ်သည်။ လူတို့သည် သမ္မာတရားကို မချစ်လျှင် ဘုရားသခင်၌ ၎င်းတို့၏ ယုံကြည်ခြင်းသည် စစ်မှန်နိုင်သလော။ ၎င်းတို့၏ စိတ်နှလုံးများတွင် ဘုရားသခင်အတွက် နေရာတစ်ခု ရှိနိုင်သလော။ ၎င်းတို့၏ စိတ်နှလုံးများတွင် ဘုရားသခင် ရှိသလော။ မရှိပေ၊ ယင်းမှာ သေချာ၏။ သင်၏ စိတ်နှလုံးတွင် ဘုရားသခင် မရှိသကဲ့သို့ ဘုရားသခင်အတွက် နေရာမရှိလျှင် ထိုအရာက သင်၏ စိတ်နှလုံးတွင် သမ္မာတရားမရှိကြောင်း၊ မည်သည့် သမ္မာတရားကိုမျှ သင် နားမလည်ကြောင်းနှင့် မည်သည့် သမ္မာတရားကိုမျှ သင် လက်တွေ့လုပ်ဆောင်လိမ့်မည် မဟုတ်ကြောင်း သက်သေပြပေသည်။ ထို့ကြောင့် ဘုရားနှုတ်ကပတ်တော်ကို တွေးဆခြင်းနှင့် သမ္မာတရားကို လက်တွေ့လုပ်ဆောင်ခြင်းတို့နှင့် ပတ်သက်လာသည့်အခါ လူတို့သည် နုံးချည့်ကြပြီး လမ်းကြောင်းမရှိကြချေ။ ၎င်းတို့ကို ငွေရှာခိုင်းပြီး အမှုအရာတစ်ခုခုကို လုပ်ဆောင်ခြင်းအားဖြင့် ငွေပိုရှာနိုင်သည်ဟု ပြောလျှင် အခက်အခဲအားလုံးကို ကျော်လွှားပြီး အောင်မြင်ရန် ဖြစ်နိုင်သမျှ အရာတိုင်းကို ၎င်းတို့ လုပ်ဆောင်ကြလိမ့်မည်ဖြစ်ပြီး ကျရှုံးမှုကို စိုးရွံ့ကြလိမ့်မည်မဟုတ်ဘဲ ထိုအရာကို ဆက်လုပ်ကြလိမ့်မည်။ သင့်ကို ဆွဲဆောင်သည့် အကျိုးစီးပွားများရှိသည်၊ သင်၏ စိတ်နှလုံးက အကျိုးစီးပွားများကို စိတ်စွဲလမ်းနေသည်၊ ထိုအကျိုးစီးပွားများက သင်၏ စိတ်နှလုံးတွင် ဦးစားပေးဖြစ်လာပြီး ငွေနှင့် အကျိုးစီးပွားများက အလွန်အရေးကြီးသည်ဟု သင် ခံစားရကာ အလွယ်တကူ လက်မလျှော့ပေ။ ထို့ကြောင့် သင်သည် သင်၏ ကိုယ်ပိုင် ဆန္ဒများနှင့် ရည်မှန်းချက်များကို မည်သည့် အဖိုးအခပေးရသည်ဖြစ်စေ စွမ်းဆောင်ရရှိရန် တတ်နိုင်သမျှ သင် ကြိုးစားလိမ့်မည် ဖြစ်သည်။ ထို့ကြောင့် သမ္မာတရား လိုက်စားခြင်းကို သင်၏ ဘဝတွင် နံပါတ်တစ် ဦးစားပေးဖြစ်စေလျှင် သမ္မာတရားကို ရှာဖွေခြင်းနှင့် လက်တွေ့လုပ်ဆောင်ခြင်းတွင် သင့်ကို ဟန့်တားသည့် အခက်အခဲများ တစ်ခုတလေကို တွေ့ကြုံခံစားရန်မဆိုထားနှင့်၊ သင်သည် လမ်းကြောင်းမရှိဘဲ ဖြစ်လိမ့်မည်မဟုတ်သကဲ့သို့ အချိန်မရှိဘဲ ဖြစ်လိမ့်မည် မဟုတ်ဟု ငါ ယုံကြည်သည်။ ထိုသို့သော သန္နိဋ္ဌာန်ကို သင် ပိုင်ဆိုင်သလော။ ထိုအရာက မိမိတို့၏ သားသမီးများကို စိတ်ကျေနပ်စေရန် မည်သည့်အဖိုးအခကိုမဆို ပေးဆပ်မည့် မိဘကဲ့သို့ ဖြစ်သည်။ သားသမီးများက ကောလိပ်သို့သွားရန် မည်မျှ ကုန်ကျမည်ကို ပြောသည့်အခါ မိသားစုက ထိုမျှငွေမရှိလျှင် မိဘများက ငွေကို လှည့်လည်ချေးငှားကြလိမ့်မည်၊ ငွေစုကြလိမ့်မည် သို့မဟုတ် မချေးငှားနိုင်လျှင် စီးပွားရေးလုပ်ငန်း လုပ်ရန် သို့မဟုတ် ကြုံရာကျပန်းအလုပ် လုပ်ဖို့ နည်းလမ်းများ ရှာကြလိမ့်မည်ဖြစ်သည်။ ၎င်းတို့ မည်မျှ ဆင်းရဲဒုက္ခခံရသည်ဖြစ်စေ ၎င်းတို့၏ သားသမီးများ ကောလိပ်တက်ရန်အတွက် ပေးရန်၊ ၎င်းတို့၏ သားသမီးများ၏ အောင်မြင်မှုကို ပျိုးထောင်ပေးရန်နှင့် ၎င်းတို့၏ သားသမီးများကို ကောင်းမွန်သည့် ရှေ့ရေးများပေးရန် လုံလောက်သည့်ငွေကို ခြစ်ကုတ်ရှာဖို့ စီမံကြလိမ့်မည်ဖြစ်သည်။ သင်၏ သမ္မာတရား လိုက်စားမှုတွင် ထိုသို့သော သန္နိဋ္ဌာန် အမှန်တကယ် ရှိလျှင် သင်တို့အနေဖြင့် စိတ်ပိုင်းဆိုင်ရာ ချို့တဲ့သောသူမဟုတ်လျှင်၊ သို့မဟုတ် မွေးရာပါ ဦးနှောက် ကစဉ့်ကလျားရောဂါ မရှိလျှင် သင်တို့ တစ်ဦးတလေသည် အောင်မြင်ကျော်လွှားနိုင်ခြင်း မရှိသည့် အခက်အခဲတစ်ခုမျှ မရှိသင့်ဟု ငါထင်သည်။ သင့်အနေဖြင့် ဉာဏ်ရည်ချို့တဲ့မှုနှင့် မွေးဖွားခဲ့ခြင်းမဟုတ်လျှင် ပုံမှန်လူတစ်ဦး၏ ဉာဏ်က စွမ်းဆောင်ရရှိနိုင်သည့်အရာကို စွမ်းဆောင်ရရှိနိုင်သင့်ပြီး မည်သည့် အခက်အခဲကမျှ အခက်အခဲ မဟုတ်ပေ။ အဘယ်ကြောင့်ဆိုသော် သမ္မာတရားကို လိုက်စားခြင်းသည် လူ၏ စိတ်ကူးများဖြင့် ရရှိနိုင်သည့်အရာတစ်ခု မဟုတ်သောကြောင့် ဖြစ်သည်။ ထိုအရာသည် သန့်ရှင်းသော ဝိညာဉ်တော်၏ အလုပ် လိုအပ်ပြီး လူက ပူးပေါင်းဆောင်ရွက်ရုံမျှ ဆောင်ရွက်ခြင်း ဖြစ်သည်။ ငါတို့တွင် ထိုသမ္မာတရားကို လိုက်စားရန် အလိုဆန္ဒရှိသရွေ့ အခက်အခဲတိုင်းကို ကျော်ဖြတ်ရန်နှင့် ငါတို့ နားမလည်သည့် သမ္မာတရားကို နားလည်ရန် ငါတို့ကို အခွင့်ပေးရင်း သန့်ရှင်းသော ဝိညာဉ်တော်က ငါတို့ကို လမ်းပြလိမ့်မည်၊ ငါတို့အတွက် ထောက်ပံ့လိမ့်မည်ဖြစ်ပြီး အချိန်မရွေး ဉာဏ်အလင်းပေးလိမ့်မည်။ လူအတွက် မဖြစ်နိုင်သည့်အရာသည် ဘုရားသခင်အတွက် ဖြစ်နိုင်ပြီး လူသည် အချည်းနှီးဖြစ်၏။ ဘုရားသခင် အမှုမပြုလျှင် လူ၏ ကြီးမားသော အားထုတ်မှုများနှင့် ကြိုးပမ်းမှုအားလုံးသည် အလဟဿဖြစ်ပေသည်။

ကျေးဇူးတော်ခေတ်တွင် လူတို့သည်လည်း ဘုရားသခင်ကို ယုံကြည်ပြီး ဘုရားသခင်နောက်လိုက်သည်ဟု ပြောခဲ့ကြသော်လည်း ၎င်းတို့၏ ရည်မှန်းချက်မှာ ကောင်းကင်ဘုံထဲသို့ ဝင်ရောက်ရန် ဖြစ်သည်။ ၎င်းတို့သည် ဘုရားနှုတ်ကပတ်တော်ကို လက်တွေ့လုပ်ဆောင်ခြင်းနှင့် တွေ့ကြုံခြင်း ကိစ္စကို မပြောဆိုခဲ့ကြသကဲ့သို့ ကယ်တင်ခံရခြင်းက မည်သည့်အရာ ဆိုလိုသည်ကိုလည်း မသိခဲ့ကြပေ။ စည်းမျဉ်းစည်းကမ်းများကိုသာ ၎င်းတို့ စောင့်ထိန်းခဲ့ကြသည်၊ ဘာသာရေး ဝတ်ပြုခြင်းအစီအစဉ်များကို လိုက်နာခဲ့ကြပြီးနောက် သမ္မာကျမ်းစာကို ဖတ်ကာ ထို့နောက်တွင် ယင်းမှာ အနည်းနှင့်အများဖြစ်ပြီး ၎င်းတို့ သေသည်နှင့် ကောင်းကင်ဘုံထဲသို့ ဝင်ရောက်နိုင်ကြမည်ဟု ခံစားရင်း ရေးရေးမျှသော မျှော်လင့်ချက်တစ်ခု ထားရှိကြလေသည်။ နောက်ဆုံးသောကာလ အမှုတော်၏ ဤအဆင့်သည် ထိုမျှ မရိုးရှင်းသကဲ့သို့ ဘုရားအမှုတော်နှင့်ဆိုင်သည့် ကိစ္စတိုင်းသည် ငါတို့အနေဖြင့် ဘုရားသခင် ဖော်ပြသည့် နှုတ်ကပတ်တော်များမှ သမ္မာတရားကို ရရှိနိုင်ရန်အလို့ငှာ အမှန်အားဖြင့် အဖိုးအခပေးရန်၊ လက်တွေ့ကျကျ ရှာဖွေပြီး တွေ့ကြုံရန် တောင်းဆိုသည့် စစ်မှန်မှုတစ်ခု ဖြစ်သည်။ အပတ်စဉ် အတူတကွ စုဝေးရုံမျှ စုဝေးရင်း၊ ကျမ်းစာဖတ်ပြီးနောက် ဆုတောင်း၊ သီချင်းဆိုကာ ဘုရားသခင်ကို ချီးမွမ်းရင်း၊ ထို့နောက် ကောင်းကင်သို့ ချီဆောင်ခြင်းခံရရန် စောင့်ဆိုင်းရင်း သို့မဟုတ် တတိယကောင်းကင်သို့ တက်ရန် စောင့်ဆိုင်းရင်း လူတို့၏ ယုံကြည်မှုများက ကျေးဇူးတော်ခေတ်၏ ယုံကြည်မှုများနှင့် ဆင်တူနေဆဲဖြစ်လျှင် လူတစ်ဦးသည် လွန်လွန်ကဲကဲ မာနထောင်လွှားလာနိုင်လေခြင်းပါတကား။ ဖောက်ပြန်ပျက်စီးသော လူသားမျိုးနွယ်သည် ဤကဲ့သို့ဖြစ်၏။ ဘုရားသခင်က မည်သို့ အမှုပြုသည်ဖြစ်စေ လူကို သူက ကတိတော်တစ်ခု ပေးသရွေ့ လူက ထိုကတိတော်ကို စည်းမျဉ်းစည်းကမ်းတစ်ခုအဖြစ် ထိန်းသိမ်းကာ ဘုရားသခင်၏ အမှုတော် သို့မဟုတ် သူ၏ ရည်ရွယ်ချက်များကို လုံးဝ ရှာဖွေခြင်းမရှိဘဲ ကောင်းကင်သို့ ချီဆောင်ခံရရန်သာ စောင့်ဆိုင်းရင်း ထိုကတိတော်ကို ထိန်းသိမ်းလိမ့်မည်ဖြစ်သည်။ လူတို့က ၎င်းတို့ မည်သည့်အရာဖြစ်သည်ကို မသိကြ၊ ကောင်းမွန်သည့်အရာများကို ၎င်းတို့ အိပ်မက်မက်ကြပြီး ကြီးမားမြင့်မားသည့်အရာများကို မျှော်မှန်းကြသည်။ ၎င်းတို့သည် ထာဝရအပြစ်ဒဏ်ခံရမည့်သူဖြစ်သည်ကို မဆိုထားနှင့်၊ စာတန်၏ အမျိုးအစားဖြစ်သည်ကို ၎င်းတို့ထဲမှ မည်သူကမျှ မတွေးထင်ကြပေ။ ဘုရားသခင်ကို ရိုးသားစစ်မှန်စွာ ယုံကြည်၍ မိမိတို့တာဝန်များကို ထမ်းဆောင်ရာတွင် ကြီးမားစွာ ဆင်းရဲဒုက္ခခံစားပြီးဖြစ်ကာ ဘုရားသခင်ကို တစ်ကြိမ်တစ်ခါမျှ သစ္စာဖောက်ခြင်းမရှိသောကြောင့် ၎င်းတို့အနေဖြင့် ဘုရားသခင်၏ ကယ်တင်ခြင်း ခံရနှင့်ပြီးဖြစ်ကာ ကောင်းကင်နိုင်ငံတော်ထဲသို့ ဧကန်မုချ ဝင်ရောက်နိုင်သည်ဟု ၎င်းတို့အားလုံးက တွေးထင်ကြသည်။ ဤရှုထောင့်သည် မှားယွင်းပြီး သမ္မာတရားကို ၎င်းတို့ အမှန်တကယ် လုံးဝ နားမလည်ကြပေ။ အထူးသဖြင့် လူတို့က ဘုရားသခင်ကို စယုံကြည်သည့်အချိန်တွင် အခြားလူတိုင်းကို မျက်စိစပါးမွေးစူးစရာတစ်ခုအဖြစ် မြင်ကာ မည်သူကိုမျှ၊ ဘုရားသခင်ကိုပင်လျှင်၊ မိမိတို့ကိုယ်တိုင်လောက် ကောင်းမြတ်မည်ဟု မစဉ်းစားဘဲ နာခံခြင်းမရှိ၊ မကျေမချမ်းဖြစ်ပြီး အထူးသဖြင့် မာနထောင်လွှားကြလေသည်။ လူတစ်ဦးက ခရစ်တော်ကို လက်ခံပြီးလျှင်ပင် ခရစ်တော် ပြောသည့်အရာကိုဖြစ်စေ၊ ခရစ်တော် လုပ်ဆောင်ပြီးသည့်အရာတိုင်းကိုဖြစ်စေ လက်ခံနိုင်သည်ဟု မဆိုလိုပေ။ ၎င်းတို့က ဘုရားအမှုတော်၏ ဤအဆင့်ကို မည်ကာမတ္တ လက်ခံကြပြီး လူ့ဇာတိခံ ဘုရားသခင်ကို မည်ကာမတ္တ လက်ခံကြသော်လည်း ထိုအရာက ၎င်းတို့တွင် အယူအဆများမရှိ၊ စိတ်ကူးများမရှိသကဲ့သို့ ဘုရားသခင် လုပ်ဆောင်ခဲ့သည့်အရာကို အတိုက်အခံလုပ်ခြင်းမရှိဟု မဆိုလိုပေ။ လူအချို့သည် ခရစ်တော်ကို မြင်သည့်အခါ ၎င်းတို့ စိတ်နှလုံးများတွင် ဂုဏ်ယူမိကာ ၎င်းတို့ အချည်းနှီး အသက်မရှင်ကြလေပြီဟု ခံစားရလျက် စိတ်လှုပ်ရှားပြီး ပျော်မြူးကြသည်။ သို့သော် ၎င်းတို့သည် သမ္မာတရား ကင်းမဲ့ပြီး ဘုရားသခင်ကို မသိကြသောကြောင့် ခရစ်တော် စကားပြောသည့်အခါ အယူအဆများရှိကြသည်၊ အမှုအရာများကို ခရစ်တော် ကိုင်တွယ်ဖြေရှင်းသည့်အခါ အယူအဆများရှိကြပြီး တစ်စုံတစ်ဦးအပေါ် ခရစ်တော်က မည်သည့်သဘောထားရှိသည်ကို အယူအဆများ ရှိကြသည်။ ၎င်းတို့တွင် ခရစ်တော် စားပြီး ဝတ်စားဆင်ယင်သည့်အရာနှင့် ခရစ်တော်၏ မျက်နှာသွင်ပြင် သို့မဟုတ် အမူအရာ တစ်ခုတလေအပေါ် အယူအဆများ၊ ထင်မြင်ချက်များနှင့် စိတ်ကူးများ ရှိကြလေသည်။ ဤသည်မှာ အဘယ်နည်း။ ထိုအရာမှာ လူ့ စိတ်ကူးနှင့်ဆိုင်သော ဘုရားများသည် စစ်မှန်သည့် ဘုရားနှင့် အခြေခံကျကျ ကွဲပြားခြင်းဖြစ်ပြီး ပင်ကိုအားဖြင့် ဖောက်ပြန်ပျက်စီးသော စိတ်သဘောထားများနှင့် မာနထောင်လွှားသော သဘာဝများရှိသည့် လူတို့အတွက် အယူအဆများ မထားရှိရန်၊ အတိုက်အခံ မလုပ်ရန်နှင့် လူ့ဇာတိခံ လူသားကို ဝေဖန်သုံးသပ်ခြင်း မပြုရန် မဖြစ်နိုင်ခြင်း ဖြစ်ပေသည်။ လူတစ်ဦးသည် ဘုရားသခင်၏ ဘုရားသဘောသဘာဝ အနှစ်သာရကို အသိအမှတ်မပြုပါက ဘုရားသခင်ကို ကျိုးနွံနာခံရန် ခက်ခဲပြီး သူ့ကို ချစ်ကာ ကြောက်ရွံ့ရန် သာ၍ပင် ခက်ခဲပေသည်။ သို့ရာတွင် ဘုရားသခင်၏ အမှုတော်ကို နှစ်များစွာ တွေ့ကြုံပြီးဖြစ်သည့်လူများ၊ အထူးသဖြင့် ဘုရားသခင်၏ တရားဒေသနာများနှင့် မိတ်သဟာယကို များစွာ နားထာင်ပြီးဖြစ်သည့်သူတို့သည် လူ့ဇာတိခံ ဘုရားသခင်ကို မည်သို့ သိရှိကာ ဆက်ဆံကြလိမ့်မည်နည်း။ ၎င်းတို့သည် ဘုရားသခင်နှင့်ပတ်သက်၍ အယူအဆများရှိခြင်းမှသည် ဘုရားသခင်ကို သိသည့်အသိ ရှိခြင်း၊ ပုန်ကန်ခြင်းနှင့် အတိုက်အခံလုပ်ခြင်းမှသည် စစ်မှန်သော ကျိုးနွံနာခံမှုဆီသို့သွားသည့် ဖြစ်စဉ်ကို ကိုယ်တိုင်ကိုယ်ကျ တွေ့ကြုံပြီးဖြစ်ကာ ဘုရားသခင် လုပ်ဆောင်သည့်အရာတိုင်း၊ သူ မိန့်မြွက်သည့် စကားတိုင်းနှင့် သူ ကိုင်တွယ်သည့်အရာတိုင်းတွင် သမ္မာတရား စည်းမျဉ်းများ ပါရှိကြောင်းကို ၎င်းတို့ ကိုယ်တိုင်ကိုယ်ကျ တွေ့ကြုံပြီးဖြစ်သည်။ လူတို့သည် ၎င်းတို့၏ စိတ်နှလုံးများတွင် အတိုက်အခံလုပ်ခြင်း သို့မဟုတ် မနှစ်သက်ခြင်းကို မဆိုထားနှင့်၊ အယူအဆများပင် မရှိသင့်ပေ။ နှစ်အနည်းငယ် တွေ့ကြုံပြီးနောက်တွင် သမ္မာတရား အနည်းငယ်ကို လူတို့ နားလည်သည့်အခါ ထိုသမ္မာတရားကို မှန်ကန်စွာ သဘောထားကြလိမ့်မည်ဖြစ်ပြီး ၎င်းတို့၏ အတွင်းတွင် သမ္မာတရား အနည်းငယ်ကို မိမိတို့၏ အသက်အဖြစ် ရှိကြပြီး လက်တွေ့လုပ်ဆောင်မှု စည်းမျဉ်းများကို ဆည်းပူးရရှိသည့်အခါ ပင်ကိုအားဖြင့် မိုက်မဲသည့် မည်သည့်အရာကိုမျှ လုပ်ကြလိမ့်မည် မဟုတ်။ ယုံကြည်သူသစ်များဖြစ်ပြီး ဤကိစ္စရပ်များတွင် အတွေ့အကြုံ မရှိသည့်သူများသည် ဘုရားသခင်ကို ပုန်ကန်ကာ သူ့ကို အတိုက်အခံ လုပ်တတ်ပြီး မိုက်မဲကာ အဆင်ခြင်မဲ့သည့်အရာများကို လုပ်ဆောင်တတ်ကြသည်။ ဆိုးရွားသည့် သဘာဝရှိသောသူအချို့သည် ဘုရားသခင်ကို ဝေဖန်ပြီး ပြစ်မှားစော်ကားနိုင်၍ ထို့နောက်တွင် လုံးဝ ပြိုလဲသွားနိုင်သည်။ အခြားသူတို့မှာ အသင်းတော်အလုပ်ကို စဉ်ဆက်မပြတ် နှောင့်ယှက်ကာ အဖျက်အမှောင့်လုပ်နေကြပြီး ၎င်းတို့ ဖယ်ရှားရှင်းလင်းခံရသည်။ ယခု သင်တို့အားလုံးသည် ဘုရားသခင်နှင့်ပတ်သက်၍ အယူအဆများ၊ စိတ်ကူးများနှင့် ပြည့်နေကြသလော။ လူ့ဇာတိခံ ဘုရားသခင်ကို ယုံကြည်ခြင်းက အလွန်ခက်ခဲသည်ဟု သင်တို့ ခံစားရသလော။ လူအချို့က “သခင်ဘုရားကို ကျွန်ုပ်တို့ ယုံကြည်လေ့ရှိခဲ့ချိန်တွင် အတော်လေး ရိုးရှင်းသည်။ ကျွန်ုပ်တို့ အတူတကွ စုဝေးရုံစုဝေးကြသည်၊ တရားဒေသနာများ နားထောင်ကြပြီး အမှုအရာများအတွက် သခင်ဘုရားထံ ဆုတောင်းကြသည်။ သခင်၏ နှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံကာ သမ္မာတရားကို လိုက်စားရန် မဆိုထားနှင့်၊ မည်သူကမျှ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံရန် မစေခိုင်းခဲ့ပါ။ သင်းအုပ်ဆရာများနှင့် တရားဟောဆရာများက ကျမ်းစာကို ရှင်းပြရုံရှင်းပြခဲ့ကြပြီး ကျွန်ုပ်တို့ အလိုရှိသည့် မည်သည့်ပုံစံဖြင့်မဆို ထိုအရာကို ကျွန်ုပ်တို့ နားလည်နိုင်ခဲ့ကြသည်။ သို့ရာတွင် ယခု အနန္တတန်ခိုးရှင် ဘုရားသခင်ကို ကျွန်ုပ်တို့ ယုံကြည်သဖြင့် သူ ဖော်ပြသည့် သမ္မာတရားများ အလွန်များသည်မှာ သမ္မာတရားကို လက်တွေ့လုပ်ဆောင်ရန် အလွန်ခက်ပြီး စစ်မှန်မှုထဲသို့ ဝင်ရောက်ရန် အမှန်တကယ်ခက်ခဲသည်ဟု ကျွန်ုပ်တို့ ခံစားရပါသည်”ဟု ဆိုကြသည်။ သခင့်ကို သင် ယုံကြည်လေ့ရှိသည့်ပုံစံဖြင့် ဘုရားသခင်ကို သင် ယုံကြည်ဆဲဖြစ်လျှင် သမ္မာတရားနှင့် အသက်ကို သင် ရရှိနိုင်မည်လောဟု သင် တွေးဖူးသလော။ သင်သည် ဘုရားသခင်၏ ကယ်တင်ခြင်း ခံရနိုင်သလော။ (မခံရနိုင်ပါ။) ဤအရာကို သင်တို့ သဘောပေါက်နိုင်သည့်အချက်က သင်တို့သည် တိုးတက်မှုဖြစ်စေပြီး ဖြစ်သည်ကို ပြပေသည်။

ဘုရားသခင်ကို ယုံကြည်မှုသည် စိတ်ကူးများ သို့မဟုတ် အယူအဆများအပေါ် အခြေခံ၍မရနိုင်သကဲ့သို့ စိတ်ဝင်စားမှုပေါ် သာ၍ပင် အခြေခံ၍မရနိုင်ချေ။ သင်သည် ခဏတာ စိတ်ဝင်စားမှုအရ သို့မဟုတ် ရုတ်တရက်ဖြစ်ပေါ်သော ဆန္ဒအရ ဘုရားသခင်ကို ယုံကြည်လျှင် သင့်အနေဖြင့် စိတ်တည်ငြိမ်စေပြီး သင် ဆက်လက် ယုံကြည်လိုခြင်း ရှိမရှိ၊ သမ္မာတရားကို အမှန်တကယ် သင် လိုက်စားလိုခြင်း ရှိမရှိ၊ သင်သည် ဘုရားသခင်၌ စစ်မှန်သော ယုံကြည်သူ ဟုတ်မဟုတ်၊ ဘုရားသခင်ကို ယုံကြည်သည့် လမ်းကြောင်း လျှောက်ရန် သင် စိတ်ပိုင်းဖြတ်ပြီးခြင်း ရှိမရှိဆိုသည်နှင့် သမ္မာတရား လိုက်စားရန် သင် စိတ်ပိုင်းဖြတ်ပြီးခြင်း ရှိမရှိဟူသည်တို့ကို သေချာစွာ စဉ်းစားသင့်ပေသည်။ ဤအချက်များကို အဘယ်ကြောင့် အလေးထားသနည်း။ အဘယ်ကြောင့်ဆိုသော် ငါတို့ ယခု ယုံကြည်သည့်အရာမှာ လူ့ဇာတိခံ ဘုရားသခင်ဖြစ်ပြီး ဘုရားသခင်၏ လူ့ဇာတိခံယူခြင်းသည် သူ့အနေဖြင့် ကောင်းကင်မှ မြေကြီးသို့ ကြွဆင်းလာကာ မိမိ၏ အသွင်အပြင်က လူ၏ အသွင်အပြင်နှင့် တစ်ထေရာတည်းတူသော်လည်း ခရစ်တော်ဖြစ်သည့်၊ ဘုရားသခင်ကိုယ်တိုင်ဖြစ်ပြီး ရိုးရှင်းသည့် လူတစ်ဦးမဟုတ်သည့် လူသားတစ်ဦး အမှန်တကယ် ဖြစ်လာသည်ဟု ဆိုလိုသောကြောင့် ဖြစ်သည်။ လက်တွေ့ကျသောပုံစံဖြင့် ဘုရားသခင်၏ လူ့ဇာတိခံယူခြင်းက လူတို့ကို တရားစီရင်ခြင်းနှင့် သန့်စင်ခြင်း အမှုတော်၏ အဆင့်တစ်ခုကို ဆောင်ရွက်ပြီးဖြစ်သည်၊ နှုတ်ကပတ်တော်များစွာကို ဖော်ပြပြီးဖြစ်သည်၊ အမှုများစွာကို လုပ်ဆောင်ပြီးဖြစ်ကာ လူများစွာကို ရွေးကောက်ပြီးဖြစ်သကဲ့သို့ သူ၏ အမှုတော်နှင့် သူ၏ ဧဝံဂေလိတရားကို ဖြန့်ဝေနေပေသည်။ ဤလက်တွေ့ကျသည့် အမှု၏ တစ်စစီက လူတို့ကို ကယ်တင်ပြီး စုံလင်အောင်ပြုလိုသည့် ဘုရားသခင်၏ လိုအင်ဆန္ဒသည် လူတို့က သူ၏ နှုတ်ကပတ်တော်များနှင့် အမှုတော်ကို လက်တွေ့ကျကျ တွေ့ကြုံဖို့ ပင်ကိုအားဖြင့် တောင်းဆိုသည်ကို အတည်ပြုလေသည်။ ထိုအခါမှသာ လူတို့အနေဖြင့် သမ္မာတရား ရရှိနိုင်ပြီး ဘုရားသခင်ကို အမှန်တကယ် ကျိုးနွံနာခံပြီး ကိုးကွယ်နိုင်မည်ဖြစ်သည်။ ဤသည်မှာ ဘုရားသခင် ပြီးပြည့်စုံစေရန် အလိုရှိသည့်အရာ ဖြစ်သည်။ ဘုရားသခင်၏ အမှုတော်ကို သင်တို့ စတင်လက်ခံသည့်အချိန်မှစ၍ ယခုချိန်ထိတိုင် သဘာဝလွန်သည်ဟု သင်တို့ တွေးထင်ခဲ့ကြသည်ဖြစ်စေ၊ သို့မဟုတ် ပကတိအမြင်ဖြင့် မြင်နိုင်သောအရာနှင့် လူ့ဉာဏ်က ရယူနိုင်သောအရာ ဖြစ်သည်ဖြစ်စေ၊ အချို့သောအရာများကို သင်တို့ တွေ့ကြုံပြီး ဖြစ်ကောင်းဖြစ်နိုင်သည်။ တိုတိုပြောရလျှင် ဘုရားသခင်သည် ငါတို့ မြင်နိုင်၊ ထိနိုင်ရန်အလို့ငှာ ငါတို့အပေါ်၊ ငါတို့အလယ်နှင့် ငါတို့ အနီးဝန်းကျင်တွင် အမှုပြုလျက် လက်တွေ့ကျသည့် နည်းလမ်းတစ်ခုဖြင့် အရာတစ်ခုချင်းစီကို လုပ်ဆောင်သည်။ ထို့ကြောင့် သမ္မာတရားကို လိုက်စားခြင်းသည် လက်တွေ့ကျသည့် သင်ခန်းစာတစ်ခုဖြစ်ပြီး ငါတို့အပေါ် ဖြစ်ပျက်သည့် အရာရာတိုင်းတွင် သမ္မာတရားကို ရှာဖွေကာ လက်တွေ့လုပ်ဆောင်ရမည်ဖြစ်သည်။ သမ္မာတရားကို ရရှိရန်အလို့ငှာ မိမိတို့၏ ကိုယ်ပိုင် လုံ့လဝီရိယရှိသော ပူးပေါင်းဆောင်ရွက်ခြင်းအပေါ်တွင် မှီခိုရမည်။ သမ္မာတရားကို လိုက်စားခြင်းသည် လူတို့က စိတ်ကူးသကဲ့သို့ မဟုတ်၊ ယင်းမှာ မမှန်ကန်ပေ။ ဘုရားနှုတ်ကပတ်တော်များကို ဖတ်ရှုခြင်းနှင့် ထိုနှုတ်ကပတ်တော်များ၏ တိုက်ရိုက် အဓိပ္ပာယ်ကို သိနားလည်ခြင်းသည် သမ္မာတရားကို သိနားလည်ခြင်းဖြစ်ကြောင်း သို့မဟုတ် အကြင်သူက အလွန်ကျွမ်းကျင်လိမ္မာစွာ စကားပြောနိုင်သရွေ့ သမ္မာတရားကို လက်တွေ့လုပ်ဆောင်နေခြင်းဖြစ်သည်ဟု လူတို့ တွေးထင်ကြသည်။ ထိုအရာသည် ထိုမျှ မရိုးရှင်းပေ။ သမ္မာတရားကို လိုက်စားခြင်းက သမ္မာတရားကို လက်တွေ့ကျသော နည်းလမ်းဖြင့် ရှာဖွေပြီး လက်ခံရန်၊ ဆင်းရဲဒုက္ခခံပြီး အဖိုးအခပေးရန်အပြင် တွေ့ကြုံရန်၊ ရှာဖွေရန်၊ တွေးဆရန်၊ မိတ်သဟာယပြုရန်၊ လက်တွေ့လုပ်ဆောင်ရန်နှင့် လက်တွေ့ဘဝတွင် ကြိုးစားလုပ်ဆောင်ရန် ငါတို့ကို တောင်းဆိုသည်။ ဤနည်းဖြင့်သာ ငါတို့ တဖြည်းဖြည်း ဝင်ရောက်နိုင်ပြီး ဘုရားနှုတ်ကပတ်တော်နှင့် သမ္မာတရားမှ ရရှိနိုင်ပေသည်။ တစ်နေ့၊ သမ္မာတရားက မည်သည့်အရာဖြစ်သည်ဆိုသည်နှင့် သမ္မာတရား၏ အနှစ်သာရက မည်သည့်အရာဖြစ်သည်ကို သင် နားလည်သည့်အခါ လူ့ဇာတိခံ ဘုရားသခင် ပြောဆိုသည့် နှုတ်ကပတ်တော်များသည် ငါတို့၏ စစ်မှန်သော လိုအပ်ချက်များဖြစ်ကြောင်း၊ ယင်းတို့သည် ငါတို့၏ ပြဿနာအားလုံးကို ကိုင်တွယ်ဖြေရှင်းရန် ငါတို့လိုအပ်သည့် လက်တွေ့လုပ်ဆောင်မှု စည်းမျဉ်းများဖြစ်ကြောင်းနှင့် ဘုရားသခင်၏ ဤနှုတ်ကပတ်တော်များက ငါတို့ ဘဝများ၏ ရည်မှန်းချက်နှင့် ဦးတည်ချက်ဖြစ်ကြောင်းတို့ကို သင် သိရှိလိမ့်မည်။ ထိုအချိန်တွင် ဘုရားသခင် လုပ်ဆောင်သမျှအားလုံးက မည်မျှ အဓိပ္ပာယ်ရှိသည်ဆိုသည်နှင့် ဘုရားသခင်၏ လူ့ဇာတိခံယူခြင်းက မည်မျှ အရေးပါပြီး တန်ဖိုးရှိသည်ဆိုသည်ကို သင် မြင်လိမ့်မည်။ ဘုရားသခင် မိန့်မြွက်သည့် စာကြောင်းတိုင်း၊ သူ့အမှုတော်၏ အဆင့်တိုင်း၊ သူ၏ စကားနှင့် လုပ်ရပ်တိုင်း၊ သူ၏ လှုပ်ရှားမှုတိုင်း၊ သူ၏ အတွေးများ၊ သူ၏ စိတ်ကူးများနှင့် သူ၏ ရှုထောင့်များအားလုံးသည် လူတို့ကို သန့်စင်ခြင်းနှင့် ကယ်တင်ခြင်းနှင့်ဆိုင်သည့် ရည်ရွယ်ချက်အတွက်ဖြစ်ပြီး ထိုအရာတစ်ခုမျှ အနှစ်မဲ့ခြင်း မရှိပေ။ ယင်းတို့အားလုံးသည် စစ်မှန်ပြီး လက်တွေ့ကျ၏။ ထို့ကြောင့် အကြင်သူသည် ဘာသာတရားမှ လာသည်ဖြစ်စေ၊ ဘာသာတရားမရှိသူများမှ ပြောင်းလဲပြီးဖြစ်သည်ဖြစ်စေ၊ အယူအဆများနှင့် စိတ်ကူးများအရ ဘုရားသခင်ကို မယုံကြည်သင့်တော့ဘဲ ကြီးမားသည့် ကပ်ဘေးများ ကျရောက်သည့်အခါ သခင့်ကို တွေ့ဆုံရန် ကောင်းကင်သို့ ရုတ်တရက် ခေါ်ဆောင်ခြင်းခံရလိမ့်မည်ဟု အိပ်မက်မက်ရင်း ဘာသာရေး အိပ်မက်များဖြင့် မပတ်သက်သင့်တော့ပေ။ ဤသည်မှာ စိတ်ကူးယဉ်ခြင်း ဖြစ်သည်။ ဘုရားသခင်သည် လူကို ဖော်ထုတ်ပြီး တရားစီရင်ကာ သမ္မာတရားကို လက်တွေ့ကျသည့် နည်းလမ်းဖြင့် ဖော်ပြခြင်းအားဖြင့် လူ၏ ဖောက်ပြန်ပျက်စီးခြင်းကို သန့်စင်ရန်နှင့် စာတန်၏ စွမ်းအားမှ လက်တွေ့ကျသည့် နည်းလမ်းဖြင့် လူကို ကယ်တင်ရန် ကြွလာပြီးဖြစ်သည်။ ဤကာလအတောအတွင်းတွင် လူသည် သန့်စင်ခံရကာ ပြောင်းလဲခြင်း မရှိနိုင်မီ များစွာသော နှိပ်စက်ညှဉ်းပန်းမှုများနှင့် ဆင်းရဲဒုက္ခများကို ဖြတ်သန်းရမည်ဖြစ်ကာ များစွာသော ပြုပြင်ခြင်းအပြင် များစွာသော တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံရလိမ့်မည် ဖြစ်သည်။ ဘုရားသခင်၏ အမှုတော်နှင့်ဆိုင်သော ဤအတွေ့အကြုံမှတစ်ဆင့်သာ သမ္မာတရားကို သူ ရရှိနိုင်သည်။ သမ္မာတရားကို သင် ရရှိသည်နှင့် ဘုရားသခင်သည် သင်၏ စိတ်နှလုံးတွင် နေရာတစ်ခု ရှိလိမ့်မည်ဖြစ်ပြီး သင်သည် ဘုရားသခင်ကို စစ်မှန်သည့် ကြောက်ရွံ့ခြင်းနှင့် ကျိုးနွံနာခံခြင်း ရှိလိမ့်မည်။ ယင်းမှာ ဘုရားသခင် လုပ်ဆောင်လိုသည့်အရာ ဖြစ်သည်။ သမ္မာတရားကို သင် နားလည်ပြီး ထိုသမ္မာတရား၏ တန်ဖိုးကို သိရှိကာ သမ္မာတရားက သင်၏ စိတ်နှလုံးတွင် အမြစ်တွယ်ပြီး သင်သည် သမ္မာတရားနှင့်ဆိုင်သည့် လက်တွေ့ကျသော အတွေ့အကြုံဆိုင်ရာ အသိပညာတို့ ရှိသည်နှင့်တစ်ပြိုင်နက် ဘုရားနှုတ်ကပတ်တော်သည် သင်၏ စိတ်နှလုံးတွင် အသက်ဖြစ်လာပြီးဖြစ်လိမ့်မည်။ ဤဖြစ်စဉ်သည် လက်တွေ့ကျသလော။ (လက်တွေ့ကျပါသည်။) သို့ဆိုလျှင် ဤဖြစ်စဉ်က လူတို့လုပ်ဆောင်ရန် မည်သည့်အရာကို တောင်းဆိုသနည်း။ ဦးစွာပထမ လူတို့သည် ၎င်းတို့၏ ဖောက်ပြန်ပျက်စီးခြင်းမှ သန့်စင်ခံရရန်အလို့ငှာ၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံမှု စွမ်းဆောင်ရရှိရန်အလို့ငှာ၊ ပြီးလျှင် ဘုရားနှုတ်ကပတ်တော်များ၏ စစ်မှန်မှုထဲသို့ ဝင်ရောက်နိုင်ရန်အလို့ငှာ ၎င်းတို့သည် ဘုရားသခင်ကို ကျိုးနွံနာခံသော စိတ်နှလုံးရှိရမည်၊ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရမည်ဖြစ်ပြီး ဘုရားသခင်၏ ပြုပြင်ခြင်း၊ စမ်းသပ်မှုများနှင့် စစ်ဆေးမှုတို့ကို ကျိုးနွံနာခံရမည်။ အကြင်သူက ဘုရားသခင်၏ အမှုတော်ကို တွေ့ကြုံရမည့်ပုံ သိသရွေ့ ၎င်းတို့အထဲ၌ ဘုရားသခင် စုံလင်စေလိုသည့်အရာနှင့် မည်သည့် ရလဒ်များ သူ စွမ်းဆောင်ရရှိစေလိုသည်ဟူသည်တို့ကို ၎င်းတို့ သိကြလိမ့်မည်။ ဘုရားနှုတ်ကပတ်တော်က လူ့အပေါ် အဓိက အကျိုးတရားနှစ်ခု စွမ်းဆောင်ရရှိသည်။ ပထမမှာ ထိုနှုတ်ကပတ်တော်က လူကို မိမိကိုယ်ကို သိခွင့်ပေးသည်။ ဒုတိယမှာ ထိုနှုတ်ကပတ်တော်က လူအား ဘုရားသခင်ကို သိခွင့်ပေးသည်။ ဤအကျိုးတရားနှစ်ခုကို စွမ်းဆောင်ရရှိပြီးသည့်အခါ၊ အကြင်သူက ဘုရားနှုတ်ကပတ်တော်များကို အမှန်တကယ် သိရှိလိမ့်မည်ဖြစ်ပြီး သမ္မာတရားကို အမှန်တကယ် နားလည်လိမ့်မည်။

သင့်ကိုယ်သင် သိရှိရန် သင်၏ဖောက်ပြန်ပျက်စီးခြင်း နှင့်ဆိုင်သော ထုတ်ဖော်ခြင်းများ၊ သင်၏ ဖောက်ပြန်ပျက်စီးသော စိတ်သဘောထား၊ သင်ကိုယ်တိုင်၏ ပဓာနကျသော အားနည်းချက်များ၊ သင်၏သဘာဝ အနှစ်သာရတို့ကို သင် သိရမည်။ သင်သည် သင်၏ ရည်ရွယ်ချက်များ၊ သင်၏ ရှုထောင့်အမြင်များနှင့် သင်၏ သဘောထားကဲ့သို့သော သင်၏ နေ့စဉ်ဘဝတွင် ထုတ်ဖော်ပြသည့် အရာများကိုလည်း သင် အိမ်တွင် ရှိသည်ဖြစ်စေ အပြင်၌ရှိသည်ဖြစ်စေ စုဝေးကြသည့်အခါများ၊ ဘုရားသခင်၏ နှုတ်ကပတ်တော်များကို သင် စားသောက် နေသည့်အခါ သို့မဟုတ် သင် ကြုံရသည့် ကိစ္စရပ်တစ်ခု စီတိုင်းတွင် တကယ့်နောက်ဆုံး အသေးစိတ်အချက်အလက် အထိ သင် သိရှိရမည်။ ဤအချက်များမှတစ်ဆင့် သင့်ကိုယ်သင် သိရှိလာမည်။ သင့်ကိုယ်သင် ပိုမိုနက်ရှိုင်းသော အဆင့်၌ သိရှိဖို့၊ ဘုရားသခင်၏ နှုတ်ကပတ်တော်များကို သင် ပေါင်းစပ်ရမည်မှာ မှန်သည်။ သူ၏ နှုတ်ကပတ်တော်များအပေါ် အခြေပြု၍ သင့်ကိုယ်သင် သိရှိခြင်းအားဖြင့်သာ ရလဒ်များကို သင် ရရှိနိုင်ပေသည်။ ဘုရားနှုတ်ကပတ်တော်များ၏ တရားစီရင်ခြင်းကို လက်ခံသောအခါ ဒုက္ခ၊ သို့မဟုတ် နာကျင်မှုကို မကြောက်နှင့်။ ထို့အပြင် ဘုရားနှုတ်ကပတ်တော်များက သင်တို့၏ စိတ်နှလုံးကို ထိုးဖောက်ပြီး သင်တို့၏ အကျည်းတန်သော အခြေအနေများအား ဖော်ထုတ်မည်ကို မကြောက်နှင့်။ ဤအရာများကို ဒုက္ခခံရသည်မှာ အကျိုးရှိသည်။ သင်သည် ဘုရားသခင်ကို ယုံကြည်လျှင် လူများကို တရားစီရင်ပြီး ပြစ်တင်ဆုံးမသည့် ဘုရားနှုတ်ကပတ်တော်များ၊ အထူးသဖြင့် လူသားမျိုးနွယ် ဖောက်ပြန်ပျက်စီးမှု၏ အနှစ်သာရကို ဖော်ထုတ်သည့် ဘုရားနှုတ်ကပတ်တော်များကို ပို၍ ဖတ်သင့်သည်။ ဘုရားနှုတ်ကပတ်တော်များကို သင်၏ လက်တွေ့အခြေအနေနှင့် ပို၍ နှိုင်းယှဉ်ကြည့်သင့်ပြီး သင့်ကိုယ်သင်အပေါ်တွင် ပို၍ ဆက်စပ်သင့်ကာ အခြားလူများအပေါ်တွင် အသုံးချခြင်းကို လျှော့သင့်၏။ ဘုရားသခင် ဖော်ထုတ်သည့် အခြေအနေအမျိုးအစားများသည် လူတိုင်းတွင် တည်ရှိသည်။ အားလုံးကို သင့်ထံတွင် တွေ့ရှိနိုင်သည်။ ဤအရာကို သင်မယုံကြည်လျှင် တွေ့ကြုံခံစားဖို့ ကြိုးစားကြည့်လော့။ သင်တွေ့ကြုံခံစားလေလေ၊ သင့်ကိုယ်သင် သိလေလေဖြစ်ပြီး ဘုရားနှုတ်ကပတ်တော်များက အလွန်တိကျသည်ဟု ခံစားရလေလေဖြစ်လိမ့်မည်။ ဘုရားသခင်၏ နှုတ်ကပတ်တော်များကို ဖတ်ရှုပြီးနောက်တွင်၊ လူအချို့သည် ထိုနှုတ်ကပတ်တော်များကို မိမိတို့ကိုယ်ကိုအဖို့ ဆက်စပ်နိုင်စွမ်း မရှိကြပေ။ ၎င်းတို့က ဤနှုတ်ကပတ်တော်များ၏ အစိတ်အပိုင်းများသည် ၎င်းတို့နှင့် မပတ်သက်ဘဲ၊ ယင်းအစား အခြားလူများနှင့် ပတ်သက်သည်ဟု ထင်ကြ၏။ ဥပမာအားဖြင့်၊ ဘုရားသခင်က လူတို့ကို ယေဇဗေလများနှင့် ပြည့်တန်ဆာများအဖြစ် ဖော်ထုတ်သည့်အခါတွင် ညီအစ်မအချို့က ၎င်းတို့သည် ၎င်းတို့၏ လင်ယောက်ျားများကို မလွဲမသွေ သစ္စာရှိကြပြီးဖြစ်သောကြောင့် ထိုသို့သော နှုတ်ကပတ်တော်များသည် ၎င်းတို့ကို ရည်ညွှန်းခြင်း ဖြစ်ရမည်မဟုတ်ဟု ခံစားရသည်။ ညီအစ်မ အချို့က ၎င်းတို့အနေဖြင့် အိမ်ထောင်မပြုကြသကဲ့သို့ မည်သည့်အခါတွင်မျှ လိင်ဆက်ဆံခြင်းမရှိဖူးသည့်အတွက် ထိုသို့သော နှုတ်ကပတ်တော်များသည် ၎င်းတို့နှင့်လည်း ပတ်သက်မည်မဟုတ်ဟု ခံစားကြလေသည်။ ညီအစ်ကို အချို့က ဤနှုတ်ကပတ်တော်များသည် အမျိုးသမီးများကိုသာ ရည်ရွယ်ထားပြီး ၎င်းတို့နှင့် မည်သို့မျှ ပတ်သက်မှုမရှိဟု ထင်ကြသည်။ လူအချို့က ဘုရားသခင်၏ နှုတ်ကပတ်တော် ဖော်ထုတ်ချက်များသည် အလွန်ပြင်းထန်သည်၊ လက်တွေ့အရှိတရားနှင့် မကိုက်ညီဟုယုံကြည်ကြသောကြောင့် ထိုနှုတ်ကပတ်တော်များကို လက်ခံဖို့ ငြင်းဆန်ကြသည်။ အချို့ဖြစ်ရပ်များတွင် ဘုရားသခင်၏ နှုတ်ကပတ်တော်များသည် တိကျမှန်ကန်ခြင်းမရှိဟု ပြောဆိုသော လူများပင် ရှိလေသည်။ ဤသည်မှာ ဘုရားသခင်၏ နှုတ်ကပတ်တော်များအပေါ် ရှိသင့်သော မှန်ကန်သည့် သဘောထား ဖြစ်ပါသလော။ ဤသည်မှာ သိသိသာသာပင် မှားယွင်းသည်။ လူအားလုံးသည် ၎င်းတို့၏ ပြင်ပအပြုအမူများပေါ် အခြေခံပြီး မိမိတို့ကိုယ်ကို ရှုမြင်ကြ၏။ ၎င်းတို့သည် ဘုရားနှုတ်ကပတ်တော်များအတွင်းမှ မိမိတို့ကိုယ်ကို ဆင်ခြင်သုံးသပ်ဖို့၊ မိမိတို့၏ ဖောက်ပြန်ပျက်စီးသော အနှစ်သာရကို သိမြင်လာဖို့ မတတ်နိုင်ကြပေ။ ဤတွင် “ယေဇဗေလ” နှင့် “ပြည့်တန်ဆာများ” သည် လူသားမျိုးနွယ်၏ ဖောက်ပြန်ပျက်စီးခြင်း၊ ညစ်ညမ်းခြင်း၊ လူတကာနှင့်လိင်ဆက်ဆံခြင်း အနှစ်သာရကို ရည်ညွှန်းသည်။ ယောက်ျားဖြစ်စေ မိန်းမဖြစ်စေ၊ အိမ်ထောင်ရှိသူဖြစ်စေ အိမ်ထောင်မရှိသူ ဖြစ်စေ၊ အယောက်တိုင်းသည် လိင်မှုထွေပြားခြင်းနှင့်သက်ဆိုင်သည့် ဖောက်ပြန်ပျက်စီးသော အတွေးများရှိကြ၏။ သို့ဆိုလျှင် ယင်းသည် သင်နှင့် မည်သို့မျှ မပတ်သက်ဘဲ ရှိနိုင်သနည်း။ ဘုရားသခင်၏ နှုတ်ကပတ်တော်များသည် လူ၏ ဖောက်ပြန်ပျက်စီးသော စိတ်သဘောထားများကို ဖော်ထုတ်၏။ အမျိုးသား ဖြစ်စေ၊ အမျိုးသမီးဖြစ်စေ တစ်ဦးတစ်ယောက်၏ ဖောက်ပြန်ပျက်စီးခြင်း အဆင့်သည် တူညီပေသည်။ ဤသည်မှာ အမှန်တရားတစ်ခု မဟုတ်လော။ ဘုရားသခင်ပြောဆိုသမျှသည် သမ္မာတရားဖြစ်သည်၊ အမှန်တရားများနှင့် ကိုက်ညီသည်၊ လူတို့ကို တရားစီရင်ပြီး ဖော်ထုတ်သည့် သူ၏ နှုတ်ကပတ်တော်များသည် မည်မျှ ပြင်းထန်ပါစေ၊ သို့မဟုတ် သမ္မာတရားကို မိတ်သဟာယပြုသည့်၊ လူတို့ကို တိုက်တွန်းသည့် သူ၏ နှုတ်ကပတ်တော်များသည် မည်မျှသိမ်မွေ့ပါစေ၊ သူ၏နှုတ်ကပတ်တော်များသည် တရားစီရင်ခြင်းဖြစ်စေ၊ ကောင်းချီးများဖြစ်စေ၊ ရှုတ်ချခြင်းဖြစ်စေ၊ ကျိန်ဆဲခြင်းဖြစ်စေ ပြီးလျှင် ၎င်းတို့က လူများကို ခါးသီးသော ခံစားမှုကို ပေးသည်ဖြစ်စေ၊ ချိုမြိန်သော ခံစားမှုတစ်ခုကို ပေးသည်ဖြစ်စေ လူတို့က ထိုနှုတ်ကပတ်တော်များကို လက်ခံရမည်ကို ငါတို့ ဦးစွာပထမ သဘောပေါက်ထားရမည်ဖြစ်သည်။ ယင်းမှာ ဘုရားသခင်၏ နှုတ်ကပတ်တော်များအပေါ် ငါတို့ ရှိသင့်သည့် သဘောထား ဖြစ်သည်။ ဤသည်မှာ မည်သို့သောသဘောထားမျိုး ဖြစ်သနည်း။ ယင်းသည် ဆက်ကပ်မှုရှိသော သဘောထား၊ ရိုသေကိုင်းရှိုင်းသော သဘောထား၊ သည်းခံမှုရှိသော သဘောထား သို့မဟုတ် ဆင်းရဲဒုက္ခကို ပွေ့ဖက်သည့် သဘောထား တစ်ခုလော။ သင်သည် အတော်အတန် စိတ်ရှုပ်ထွေးနေသည်။ သင့်ကိုငါပြောသည်၊ ဤအရာများထဲမှ တစ်ခုမျှမဟုတ်ပေ။ လူတို့၏ ယုံကြည်ခြင်းတွင် ဘုရားသခင်၏ နှုတ်ကပတ်တော်များသည် သမ္မာတရား ဖြစ်ကြောင်း အတည်ပြုရမည်။ ၎င်းတို့သည် သမ္မာတရား ဖြစ်သောကြောင့် လူတို့သည် ၎င်းတို့ကို အသိစိတ်ဖြင့် လက်ခံသင့်သည်။ လူတို့သည် ၎င်းကို လက်ခံနိုင်ခြင်း သို့မဟုတ် အသိအမှတ်ပြုနိုင်ခြင်း ရှိသည်ဖြစ်စေ၊ မရှိသည်ဖြစ်စေ လူတို့၏ ပထမ သဘောထားမှာ ဘုရားသခင်၏ နှုတ်ကပတ်တော်များကို ခြွင်းချက်မရှိ လက်ခံခြင်း ဖြစ်သင့်သည်။ ဘုရားနှုတ်ကပတ်တော်က သင်တို့ထဲမှ တစ်ယောက်ကို ဖြစ်စေ၊ အားလုံးကိုဖြစ်စေ မဖော်ထုတ်လျှင် မည်သူကို ဖော်ထုတ်သနည်း။ သင့်ကို ဖော်ထုတ်ရန်မဟုတ်လျှင် ထိုနှုတ်ကပတ်တော်ကို လက်ခံရန် အဘယ်ကြောင့် သင့်ကို တောင်းဆိုသနည်း။ ဤသည်မှာ ဆန့်ကျင်ကွဲလွဲနေခြင်း မဟုတ်သလော။ ဘုရားသခင်သည် လူသားမျိုးနွယ်တစ်ခုလုံးကို စကားပြောသည်။ ဘုရားသခင်က မိန့်မြွက်သော စာကြောင်းတိုင်းသည် ဖောက်ပြန်ပျက်စီးသော လူသားမျိုးနွယ်ကို ဖော်ထုတ်သည်။ မည်သူကမျှ လွတ်ငြိမ်းခွင့်မရပေ။ ဤအတွက်ကြောင့် သင်လည်း အလိုအလျောက်ပါဝင်သည်။ ဘုရားသခင်၏ မိန့်မြွက်ချက်များ၏ စာကြောင်းတစ်ကြောင်းကမျှ ပြင်ပစည်းမျဉ်းစည်းကမ်းတစ်ခုအကြောင်း၊ သို့မဟုတ် လူတို့တွင်ရှိသည့် ရိုးရှင်းသော အပြုအမူပုံစံတစ်ခုအကြောင်းဖြစ်ဖို့ မဆိုထားနှင့်၊ ပြင်ပအသွင်အပြင်များ၊ သို့မဟုတ် အခြေအနေအမျိုးအစားတစ်ခု အကြောင်းပင် မဟုတ်ပေ။ ၎င်းတို့သည် ထိုကဲ့သို့ မဟုတ်ပေ။ ဘုရားသခင် မိန့်မြွက်သော စာကြောင်းတိုင်းကို လူသား၏ ရိုးရှင်းသော အပြုအမူအမျိုးအစားတစ်ခုကိုသာ ဖော်ထုတ်ချက်အဖြစ် သို့မဟုတ် အပြင်ပန်း သွင်ပြင်တစ်ခုအဖြစ် သင် ထင်မြင်လျှင်၊ သင်သည် ဝိညာဉ်ရေးရာ သိနားလည်မှုမရှိသကဲ့သို့ သမ္မာတရားက မည်သည့်အရာဖြစ်သည်ကို သင် မသိပေ။ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်။ ဘုရားနှုတ်ကပတ်တော်များ၏ လေးနက်မှုကို လူတို့ခံစား၍ ရနိုင်သည်။ ဘုရားနှုတ်ကပတ်တော်များက မည်သို့လေးနက်သနည်း။ ဘုရားသခင်၏ နှုတ်ကပတ်တော်တိုင်းသည် လူတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်ပြီး သူတို့၏ အသက်တာများအတွင်း ပဓာနကျပြီး နက်နက်ရှိုင်းရှိုင်း အမြစ်တွယ်သော အကြောင်းအရာတို့ကို ဖော်ထုတ်သည်။ ၎င်းတို့သည် ပဓာနကျသောအရာများဖြစ်ပြီး အပြင်ပန်း သွင်ပြင်များ မဟုတ်သကဲ့သို့ အထူးသဖြင့် အပြင်ပန်း အပြုအမူများ မဟုတ်ပေ။ လူတို့ကို ၎င်းတို့၏ အပြင်ပန်း သွင်ပြင်များမှ ရှုမြင်သည့်အခါ၊ ၎င်းတို့အားလုံး သည် လူကောင်းများဖြစ်သည်ဟု ထင်ရသည်။ သို့ဆိုလျှင် လူအချို့သည် ဆိုးညစ်သော ဝိညာဉ်ဆိုးများဖြစ်ပြီး အချို့မှာ ညစ်ညူးသော ဝိညာဉ်များဖြစ်သည်ဟု ဘုရားသခင်က အဘယ်ကြောင့် ပြောပါသနည်း။ ဤသည်မှာ သင်အဖို့ မြင်သာသော ကိစ္စရပ်တစ်ခုမဟုတ်ပေ။ ထို့ကြောင့် လူသား အယူအဆများ၊ စိတ်ကူးများအရ သို့မဟုတ် လူသား တစ်ဆင့်စကားအရ၊ ဧကန်မုချ အာဏာရ ပါတီ၏ ထုတ်ပြန်ချက်များအရ ဘုရားသခင်၏ နှုတ်ကပတ်တော်များကို သဘောမထားရပေ။ ဘုရားသခင်၏ နှုတ်ကပတ်တော်တစ်ခုတည်းသာ သမ္မာတရားဖြစ်သည်။ လူသား၏ စကားများသည် အတွေးမှားခြင်းသာ ဖြစ်သည်။ ထိုသို့ မိတ်သဟာယပြုခံရပြီးနောက် ဘုရားသခင်၏ နှုတ်ကပတ်တော်များအပေါ် သင်တို့၏ သဘောထား၌ ပြောင်းလဲမှုတစ်ခုကို သင်တို့ တွေ့ကြုံပြီးပြီလော။ အပြောင်းအလဲက မည်မျှ ကြီးမားသည်ဖြစ်စေ သေးငယ်သည်ဖြစ်စေ၊ လူတို့ကို တရားစီရင်ပြီး ဖော်ထုတ်သော ဘုရားသခင်၏ နှုတ်ကပတ်တော်များကို နောက်တစ်ကြိမ် သင်တို့ ဖတ်ရှုသည့်အခါတွင် သင်သည် အနည်းဆုံး ဘုရားသခင်ကို အကျိုးသင့်အကြောင်းသင့် ပြောဆိုဖို့ မကြိုးစားသင့်ပေ။ သင်က၊ “လူများအပေါ် ဘုရားသခင်၏ နှုတ်ကပတ်တော် ဖော်ထုတ်ချက်များသည် တကယ်ကိုပြင်းထန်သည်။ ဤကျမ်းပိုဒ်ကို ငါ ဖတ်မည်မဟုတ်။ ယင်းကို ကျော်သာကျော်လိုက်မည်။ ကိုယ်စိတ်ချမ်းသာမှုအချို့ တွေ့ရှိဖို့ ဖတ်ရှုရန် ကောင်းချီးမင်္ဂလာများနှင့် ကတိတော်များနှင့်ပတ်သက်သည့် တစ်စုံတစ်ရာကို ရှာပါရစေ” ဟုပြောဆိုပြီး ဘုရားသခင်အကြောင်း ညည်းညူခြင်းကို ရပ်တန့်သင့်သည်။ ဘုရားနှုတ်ကပတ်တော်ကို သင်၏ ကိုယ်ပိုင်လိုအင်ဆန္ဒများအတိုင်း စိတ်ကြိုက်ရွေး၍ မဖတ်သင့်တော့ပေ။ ဘုရားနှုတ်ကပတ်တော်များ၏ သမ္မာတရား၊ တရားစီရင်ခြင်း၊ ပြစ်တင်ဆုံးမခြင်းတို့ကို သင်လက်ခံရမည်။ ထိုအခါမှသာ သင်၏ ဖောက်ပြန်ပျက်စီးသော စိတ်သဘောထားက သန့်စင်ခြင်းကို ခံရနိုင်သည်။ ပြီးလျှင် ထိုအခါမှသာ ကယ်တင်ခြင်းကို သင်ရရှိနိုင်သည်။

ဘုရားနှုတ်ကပတ်တော်များအားလုံးက သမ္မာတရားဖြစ်သည်ကို သင်တို့ ယခု သိရှိကြပြီး သမ္မာတရား လိုက်စားရန် လိုလားနေကြသော်လည်း ဘုရားနှုတ်ကပတ်တော်များနှင့် ပတ်သက်ရာတွင် သင်တို့၌ သင်တို့ကိုယ်ပိုင် နှစ်သက်မှုများနှင့် ရွေးချယ်မှုများ ရှိနေကြဆဲဖြစ်ကာ သင်၏ ကိုယ်ပိုင် အလိုဆန္ဒအတိုင်း သင် ပြုမူဆောင်ရွက်လိမ့်ဦးမည် ဖြစ်သည်။ သင်တို့သည် ကတိတော်၊ ကောင်းချီးနှင့်ဆိုင်သော ဘုရားနှုတ်ကပတ်တော်များကို ဖတ်ရှုရန် အလိုလားဆုံးဖြစ်ပြီး ဘုရားသခင်၏ ကတိတော်များနှင့်ဆိုင်သည့် နှုတ်ကပတ်တော်များကို သင် အထူးသဖြင့် မှတ်မိလိမ့်မည် ဖြစ်သည်။ ဤကဲ့သို့သော နှုတ်ကပတ်တော်များကို ဖတ်ရသည်ကို သင် ကိုယ်စိတ်ချမ်းသာခံစားရလိမ့်မည် သို့မဟုတ် မျှော်လင့်ချက် အနည်းငယ် သင် ခံစားရလိမ့်မည်ဖြစ်ပြီး ဘုရားသခင်ကို ယုံကြည်ရန် ခွန်အားနှင့် စိတ်လှုံ့ဆော်မှု ရှိသေးသည်ကို တွေ့ရလိမ့်မည်။ သို့ရာတွင် သင်သည် လူတို့ကို တရားစီရင်ပြီး ဖော်ထုတ်သည့် ဘုရားနှုတ်ကပတ်တော်များကို ဖတ်ရှုရန် လိုလားနေခြင်း မရှိပေ။ အဘယ်ကြောင့်ဆိုသော် အကြင်သူက လူတို့ကို ဖော်ထုတ်ပြီး တရားစီရင်ကာ ပြစ်တင်ဆုံးမသည့် ဘုရားနှုတ်ကပတ်တော်များကို အမြဲ ဖတ်ရှုလျှင် စိတ်ဓာတ်ကျကာ ဘုရားသခင်ကို ယုံကြည်ရန် ခွန်အားလျော့သွားလိမ့်မည် ဖြစ်သောကြောင့်ဖြစ်သည်။ ထို့ကြောင့် အကြင်သူသည် အဘယ်သို့ ရှေ့ဆက်နိုင်မည်နည်း။ ယနေ့ခေတ်တွင် နက်နဲမှုများကို ဖွင့်ဟသည့် ဘုရားနှုတ်ကပတ်တော်များကို လူအများစုက နားမလည်နိုင်ကြပေ။ ထိုနှုတ်ကပတ်တော်များက အလွန်နက်နဲကြောင်းနှင့် ကောင်းချီးနှင့်ဆိုင်သည့် နှုတ်ကပတ်တော်များကို ၎င်းတို့ အလှမ်းမမီကြောင်း ခံစားကြသည်။ လူ၏ ဖောက်ပြန်ပျက်စီးသော စိတ်သဘောထားကို ဖော်ထုတ်သည့် ဘုရားနှုတ်ကပတ်တော်များကို ဖတ်ရှုသည့်အခါ ထိုအရာများထဲမှ အချို့ကို ၎င်းတို့ နားလည်နိုင်ပြီး ထိုနှုတ်ကပတ်တော်များကို မိမိတို့ကိုယ်တိုင်နှင့် ဆက်စပ်နိုင်ကြကာ ထိုနှုတ်ကပတ်တော်များက အမှန်တရားများ ဖြစ်သည်ကို ၎င်းတို့၏ စိတ်နှလုံးများတွင် ဝန်ခံနိုင်ကြလျှင်ပင် ထိုနှုတ်ကပတ်တော်များကို လက်ခံရန် မလိုမလား ရှိနေကြဆဲဖြစ်သည်။ လူတို့ အဘယ်မျှ ဒုက္ခပေးတတ်သည်ကို သင် မြင်ပြီလော။ ဘုရားနှုတ်ကပတ်တော်က သမ္မာတရားဖြစ်ကြောင်းကို ၎င်းတို့ သိကြသော်လည်း ထိုအရာကို လက်ခံရန် မလိုမလား ရှိနေကြဆဲဖြစ်သည်။ ကောင်းချီးများကို ၎င်းတို့ ရရှိလိုကြသော်လည်း ထိုကောင်းချီးများကို မရရှိနိုင်ကြသေးပေ။ ထို့ကြောင့် ဘုရားနှုတ်ကပတ်တော်ကို အကြင်သူက မည်သို့ မှန်ကန်စွာ စားသောက်သင့်သနည်း။ ဦးစွာပထမ နက်နဲမှုများကို ဖွင့်ဟသည့် ဘုရားနှုတ်ကပတ်တော်များကို ပိုမို ဖတ်ရှုသင့်သည်။ ထိုသို့သော နှုတ်ကပတ်တော်များကို ဖတ်ရှုသည့်အခါ ဘုရားသခင်က တတိယကောင်းကင်တွင်ရှိပြီး မြင့်မြတ်ကြောင်းနှင့် ဘုရားသခင်ကို ကြောက်ရွံ့သော စိတ်နှလုံးရှိသင့်ကြောင်းတို့ကို အကြင်သူက ခံစားရသည်။ ထို့နောက် ၎င်းတို့က “အို ဘုရားသခင်၊ ကိုယ်တော်သည် အလွန် ကြီးမြတ်ပါ၏။ ကိုယ်တော်သည် အကြီးမြတ်ဆုံးဖြစ်ပါ၏။ ကိုယ်တော်သည် အရာခပ်သိမ်းအပေါ် အချုပ်အခြာအာဏာရှိပြီး ကျွန်ုပ်၏ ကံကြမ္မာကို ဆုံးဖြတ်ပေးနိုင်ပါသည်။ ကျွန်ုပ်အနီးအနားတွင် ဖြစ်ပျက်ရန် ကိုယ်တော် စီစဉ်သည့်အရာအားလုံးကို ကျိုးနွံနာခံရန် ကျွန်ုပ် လိုလားနေပါသည်”ဟု ဆုတောင်းကြသည်။ ဤသို့ ဆုတောင်းရင်း လူတို့သည် ဘုရားသခင်အပေါ် ကြောက်ရွံ့စိတ်အချို့ ရှိကြလိမ့်မည်။ လူတို့သည် မြင့်မားသည့် ဘုရားသခင်ကို ယုံကြည်ရန် လိုလားနေကြသောကြောင့် ဘုရားနှုတ်ကပတ်တော်များကို မစားသောက်မီတွင် ပထမဆုံးအဆင့်မှာ ဘုရားသခင်က လူတို့ကို ကောင်းကင်မှ စကားပြောနေကြောင်း သေချာစေရန်ဖြစ်ပြီး လူတို့သည် ဘုရားနှုတ်ကပတ်တော်များကို ဖတ်ရှုရန် လိုလားနေလိမ့်မည်ဖြစ်ကာ အယူအဆများ ရှိတတ်ခြင်းက နည်းသွားလိမ့်မည်ဖြစ်သည်။ ဒုတိယခြေလှမ်းမှာ စားသောက်ရန် ဘုရားသခင်၏ ကတိတော်များ၊ ကောင်းချီးများနှင့်ဆိုင်သည့် နှုတ်ကပတ်တော်အချို့ကို ရှာဖွေရန်ဖြစ်သည်။ ဘုရားနှုတ်ကပတ်တော်များက လူကို ကောင်းချီးပေးခြင်းအား တွေ့မြင်သည့်အခါ လူတို့သည် အလွန် စိတ်လှုပ်ရှားလာကြသည်မှာ “အို ဘုရားသခင်၊ ကိုယ်တော် အလွန် ချစ်ဖွယ်ပါတကား။ ကိုယ်တော်သည် ကျွန်ုပ်တို့၏ ကိုးကွယ်မှုနှင့် အလွန် ထိုက်တန်ပါသည်။ ကျွန်ုပ်တို့အတွက် ကိုယ်တော်၌ရှိသည့် ကောင်းချီးများကို လက်ခံရန် ကျွန်ုပ်တို့ လိုလားနေပြီး ကျွန်ုပ်တို့ကို ကိုယ်တော် ပေးပြီးသည့် ကတိတော်များကို လက်ခံရန် သာ၍ပင် လိုလားနေကြပါသည်။ ကျွန်ုပ်တို့ ယခု ဝိညာဉ်ရင့်ကျက်မှု သေးငယ်ပြီး မကြီးထွားသေးခြင်းသာဖြစ်သည်။ ကိုယ်တော်၏ ကတိတော်များနှင့် ကောင်းချီးများကို ရရှိရန် အရည်အချင်းများ ကင်းမဲ့ကြပြီး ကျွန်ုပ်တို့ကို သာ၍ ထောက်ပံ့ပေးဖို့ တောင်းလျှောက်အသနားခံပါ၏”ဟု ဆိုလျက် စတင် ငိုကြွေးကြသည်။ ဘုရားသခင်၏ ကောင်းချီးများနှင့်ဆိုင်သည့် နှုတ်ကပတ်တော်များကို ဖတ်ခြင်းက ကောင်းလိုက်လေခြင်းပါတကား။ ထို့နောက် ၎င်းတို့က “သို့ဆိုလျှင် မည်သည့် ကောင်းချီးမျိုးများ ရှိသနည်း။ အချိန်ကျလာသည့်အခါ မည်သည့် ကပ်ဘေးမျှ လူသားအပေါ် ကျရောက်လိမ့်မည်မဟုတ်ကြောင်း၊ လူသည် တစ်နေ့ အစာသုံးနပ်စားခြင်း၊ အဝတ်လျှော်ခြင်း၊ သန့်ရှင်းရေး လုပ်ခြင်းတို့နှင့်ဆိုင်သော အနှောင့်အယှက်များမှ ကင်းလွတ်လိမ့်မည်။ ဤကဲ့သို့သော ကတိများကို ဘုရားသခင် ပြောဆိုပြီးဖြစ်သည်”ဟု တွေးဆကြသည်။ အကြင်သူက ဖတ်ရှုလေ၊ စိတ်လှုပ်ရှားလေဖြစ်သည်။ သို့သော် သင့်အနေဖြင့် မည်မျှ စိတ်ထက်သန်သည်ဖြစ်စေ၊ သမ္မာတရားကို လိုက်စားရန် မမေ့နှင့်။ တတိယအဆင့်မှာ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားနှင့် အနှစ်သာရတို့ကို ဖော်ထုတ်သည့် ဘုရားနှုတ်ကပတ်တော်များကို ဖတ်ရှုရန် ဖြစ်သည်။ ဤအရာနှင့် ပတ်သက်လာသည့်အခါ အကြိမ်တိုင်းတွင် များစွာ စားသောက်ရန် မလိုအပ်ပေ။ တစ်ကြိမ်တွင် တစ်ခု သို့မဟုတ် နှစ်ခု စားသောက်ခြင်းက လုံလောက်သည်။ စားသောက်ပြီးနောက်တွင် သင် နားမလည်သည့်အရာများ၊ သင်နှင့် ဆက်စပ်မရနိုင်သည့် အရာများကို ဘေးဖယ်ထားပြီး သင်နှင့် ဆက်စပ်၍ရသည့်အရာများကို သေချာစွာ တွေးဆလော့။ ပြီးလျှင် သင်၏ အခြေအနေကို သင် တဖြည်းဖြည်း သိရှိလာလိမ့်မည်။ သင်၏ ဖောက်ပြန်ပျက်စီးသော စိတ်သဘောထားကို သင် အမှန်တကယ် သဘောပေါက်ပြီး ပိုများသည်ထက်များသည့် သမ္မာတရားများကို နားလည်ပြီးဖြစ်သည့်အခါ သင်၏ ကိုယ်ပိုင် သဘာဝ အနှစ်သာရကို မရည်ရွယ်ဘဲ ရိပ်စားမိနိုင်လိမ့်မည်ဖြစ်သည်။ ဤသည်မှာ ကောင်းသည်ဟု သင်တို့ တွေးထင်ကြသလော။ (ကောင်းပါသည်။) ထိုအရာက ကလေးတစ်ဦးကို ဆေးသောက်ခိုင်းသည့်အခါနှင့် တူသည်။ အရင်ဆုံး သင့်အနေဖြင့် သူ့ကို ချော့ရန် အရသာရှိသည့်အရာတစ်ခုခုကို ပေးသည်။ ထို့နောက် သူ အာရုံစိုက်မနေချိန်တွင် ဆေးတစ်ငုံစာကို သူ့အား သင် တိုက်လိုက်လေသည်။ ခါးသည်ကို သူ သိလျှင် သူ့ကို ချော့ဖို့ သကြားလုံးနှစ်လုံး သင် ထပ်ပေးလိုက်ပြီး သူ၏ ဆေးကို သူ သောက်လိမ့်မည်ဖြစ်သည်။ သို့သော် သူ ကြီးပြင်းလာသည့်အခါ ဤသည်မှာ မလိုအပ်တော့ပေ။ သူသည် ဆေးကို မည်မျှခါးကြောင်း အပြည့်အဝ သိရှိလျက် မိမိဆန္ဒအလျောက် သောက်လေသည်။ ဤသည်မှာ ဝိညာဉ်ရင့်ကျက်မှုနှင့် သက်ဆိုင်သည်။ သင်သည် ဝိညာဉ်ရင့်ကျက်မှု ကင်းမဲ့သည့်အပြင် ဘုရားနှုတ်ကပတ်တော်များရှိ လူ၏ ဖောက်ပြန်ပျက်စီးသော သဘာဝကို ဖော်ထုတ်ပြီး သမ္မာတရားနှင့် ဆက်စပ်သည့် ထိုစကားများကို သင့်အား ရှာဖွေခိုင်းပြီး ယင်းတို့နှင့် သင့်ကိုယ်သင် နှိုင်းယှဉ်ချိန်ဆကြည့်ရန် စေခိုင်းခြင်းခံရလျှင်၊ တစ်နေ့လုံး ဤနှုတ်ကပတ်တော်များကို သင့်အား စားသောက်ခိုင်းလျှင် နောက်ဆုံးတွင် သင် ငြီးငွေ့လိမ့်မည်။ အဘယ့်ကြောင့်ဆိုသော် သင်၏ အတွေ့အကြုံတွင် ထိုအရာများ အကျုံးဝင်ခြင်း မရှိသကဲ့သို့ ထိုအရာကို မမီသောကြောင့် ဖြစ်သည်။ ထို့ကြောင့် ထိုအရာ၏ အလယ်တွင် အပေါ်ယံရွှေမှုန်ကြဲခြင်းနှင့် ဆင်တူသည့် အရာတစ်ခုခုကို သင် ဖြည့်စွက်ရမည်ဖြစ်ကာ ဝိညာဉ်ရင့်ကျက်မှု သေးငယ်သည့်သူများက ဘုရားနှုတ်ကပတ်တော်များကို ဤနည်းအားဖြင့် စားသောက်သင့်သည်။ သင်သည် မကြာခဏ အားနည်းပြီး အပျက်သဘောဆောင်ကာ စစ်မှန်သည့် ယုံကြည်ခြင်း သို့မဟုတ် မျှော်လင့်ခြင်းမရှိလျှင် ဘုရားသခင်၏ ကောင်းချီးများ၊ ကတိတော်များနှင့် ပတ်သက်သည့် နှုတ်ကပတ်တော်အချို့ကို အမြန် စားသောက်သင့်ပြီး နက်နဲမှုများကို ဘုရားသခင် ဖွင့်ဟသည့် နှုတ်ကပတ်တော်များကို စားသောက်ရန် ရှာဖွေသင့်သည်။ သင်၏ ခွန်အား တိုးပွားနေပြီး ဘုရားသခင်နှင့် သင်၏ ဆက်ဆံရေး သာ၍ ရင်းနှီးလာသည်ကို သင် ခံစားရလျှင် သင့်အနေဖြင့် မိုးရွာတုန်း ရေခံသင့်ပြီး ပြစ်တင်ဆုံးမခြင်း၊ တရားစီရင်ခြင်းတို့နှင့် ပတ်သက်သည့် နှုတ်ကပတ်တော်များကို စားသောက်ရန် ရှာသင့်သည်။ ပြီးလျှင် ဤနည်းအားဖြင့် စားသောက်ခြင်းက သာ၍ လွယ်ကူစွာ အကျိုးသက်ရောက်လိမ့်မည်ဖြစ်ပြီး အသက်တာ၏ ကြီးထွားမှုကို သင် နှောင့်နှေးစေလိမ့်မည် မဟုတ်။ သင်သည် ဝိညာဉ်ရင့်ကျက်မှု သေးငယ်လျှင် ဘုရားနှုတ်ကပတ်တော်များကို စားသောက်သည့်အခါ ကောင်းမွန်သည့် စိတ်အခြေအနေတွင် မိမိကိုယ်ကို ထားရှိရန်နှင့် လျင်မြန်စွာ ကြီးထွားရန် စားသောက်ခြင်း၊ သင် အလှမ်းမီနိုင်သည့်အတွင်းတွင် ရှိသောအရာကို စားသောက်ခြင်းနှင့် မရှိသည့်အရာကို ဘေးဖယ်ထားခြင်းအပြင် စားသောက်ခြင်းမှ သင် နားလည်ပြီးဖြစ်သည့်အရာကို လက်တွေ့လုပ်ဆောင်ကာ တွေ့ကြုံရန် ကြိုးစားခြင်းတည်းဟူသော ပြင်ဆင်ချက်များ မည်သို့ ပြုလုပ်ရမည်ကို သင် သိရှိရမည်။ သင် နားလည်သည့် ဘုရားနှုတ်ကပတ်တော်များနှင့် သမ္မာတရားတို့အား မည်သို့ လက်တွေ့လုပ်ဆောင်ပြီး တွေ့ကြုံရမည်ကို သင် သိရှိသရွေ့ ဘုရားသခင်ကို ယုံကြည်ခြင်းနှင့်ဆိုင်သည့် မှန်ကန်သည့် လမ်းကြောင်းထဲသို့ သင် ဝင်ရောက်နိုင်လိမ့်မည်။

တစ်စုံတစ်ဦးက ဤကဲ့သို့သော တစ်စုံတစ်ရာ ပြောဆိုသည်ကို ငါ ပြန်အမှတ်ရမိသည်။ ဘုရားသခင်က ကမ္ဘာမြေကို စွန့်ခွာမည့်အချိန်ကို လေ့လာရန် အလွန်အားထုတ်ခဲ့သည့် လူတစ်ဦးရှိသည်။ ဤကြီးမားသည့် အားထုတ်မှုက ထိုအကြောင်းကို နေ့ရောညပါ စဉ်းစားခြင်းမဟုတ်။ ထို့ထက်၊ ထိုအရာမှာ ဘုရားသခင်ကို သူ စတင်ယုံကြည်သည့်အချိန်မှစ၍ သူ ပူပန်သည့် ကိစ္စတစ်ခု ဖြစ်သည်။ မှန်ကန်တိကျသည့် အဖြေတစ်ခု ရှာတွေ့ရန်အလို့ငှာ ဘုရားသခင်က ကမ္ဘာမြေကို မည်သည့်အချိန်တွင် စွန့်ခွာမည်၊ မည်သည့် နိမိတ်များရှိမည်ဆိုသည်နှင့် အသင်းတော်ရှိ လူတို့က မည်သို့ တုံ့ပြန်မည်ဟူသကဲ့သို့သော ဘုရားသခင်၏ ထွက်ခွာခြင်းနှင့် ပတ်သက်သည့် နှုတ်ကပတ်တော်များအားလုံးကို သူ စုစည်းခဲ့သည်။ ထို့နောက် သမ္မာကျမ်းစာ ကျမ်းကိုးတစ်အုပ်မှ အကြံဉာဏ်ရယူသည့်အလား ပြည့်စုံသော စိစစ်မှုကို ပြုလုပ်ရင်းနှင့် တစ်ခုပြီးတစ်ခု၊ အပြန်ပြန်အလှန်လှန် နှိုင်းယှဉ်ကြည့်ရင်း ထိုအရာများကို အလွန်အားမာန်တက်ကြွစွာဖြင့် တစ်စိမ့်စိမ့် ချင့်ချိန်လေသည်။ ဤသည်မှာ ကြီးမားသည့် အားထုတ်မှုတစ်ခု မဟုတ်ခဲ့သလော။ ဤလူသည် ဘုရားသခင်ကို အလွန်တရာ အရေးစိုက်ပြီး ဘုရားသခင်အတွက် ချစ်ခြင်းမေတ္တာ ကြီးမားလိုက်လေခြင်းပါတကား။ ကမ္ဘာမြေမှ ဘုရားသခင်၏ ထွက်ခွာခြင်းသည် ဘုရားသခင်၏ အမှုတော်တွင် အလွန်အရေးပါသည့် ဖြစ်ရပ်တစ်ခုဖြစ်ပြီး ထိုအရာကို သူ သိရှိသည့်အခါ အရေးအကြီးဆုံးသောအရာအဖြစ် သဘောထားလေသည်။ ကယ်တင်ခြင်း ရရှိရန် သူ၏ သမ္မာတရား လိုက်စားခြင်းထက် သာ၍ အရေးကြီးပြီး ဘုရားနှုတ်ကပတ်တော်များရှိ သမ္မာတရားနှင့်ဆိုင်သော အရာတစ်ခုတလေကို ရှာဖွေခြင်းထက် သာ၍ အရေးကြီးလေသည်။ ထို့ကြောင့် သူသည် ထိုနှုတ်ကပတ်တော်များအားလုံးကို အတူတကွ စုစည်းပြီး နောက်ဆုံးတွင် “အဖြေ”ကို ရှာတွေ့သွားခဲ့သည်။ သူ၏ ရှာဖွေမှု ရလဒ်များ၏ တိကျမှန်ကန်မှုကို ဘေးဖယ်ထားလျက် ဘုရားသခင်၌ ယုံကြည်ခြင်း လိုက်စားမှု၊ ထိုယုံကြည်ခြင်းကို သူ လိုက်စားပုံတို့နှင့်ပတ်သက်၍ ဤလူစားမျိုး၏ အမြင်များကို သင်တို့ မည်သို့ တွေးထင်ပါသနည်း။ သူ ထားရှိသည့် အားထုတ်မှုသည် လိုအပ်သလော။ ထိုသို့သော ကြိုးစားလုပ်ဆောင်မှုကို အားထုတ်ခြင်းက အဓိပ္ပာယ်မရှိပေ။ ကမ္ဘာမြေမှ ဘုရားသခင်၏ ထွက်ခွာမှုသည် သင်နှင့် အဘယ်ပတ်သက်မှု ရှိပါသနည်း။ ဘုရားသခင်သည် သူ၏ ကြွလာခြင်းကို သင့်အား အကြောင်းမကြားခဲ့သောကြောင့် သူ ထွက်သွားမည့်အချိန်ကိုလည်း သင့်ကို သိခွင့်ပေးမည်မဟုတ်ပေ။ လူတို့ကို ဘုရားသခင် သိခွင့်မပေးသည့် အရာများစွာရှိပြီး ထိုအရာအတွက် အကြောင်းရင်းမှာ အဘယ်နည်း။ အကြောင်းရင်းမှာ လူတို့အတွက် သိရှိရန် မလိုအပ်သကဲ့သို့ ၎င်းတို့ သိရှိလျှင် ၎င်းတို့အတွက် ထိုအရာက အကျိုးရှိမည်မဟုတ်ဘဲ ၎င်းတို့၏ အနာဂတ် ခရီးပန်းတိုင်များတွင် မည်သည့် ကဏ္ဍတွင်မျှ ထိုအရာက ပါဝင်လိမ့်မည် မဟုတ်ပေ။ ထို့ကြောင့် လူတို့အတွက် သိရှိရန် မလိုအပ်ပေ။ ယခု ဘုရားသခင်က လူ့ဇာတိခံယူပြီးဖြစ်သဖြင့် သူသည် သမ္မာတရားနှင့် အရာခပ်သိမ်းတို့၏ နက်နဲမှုများနှင့် သွင်ပြင်လက္ခဏာများအားလုံးကို သိရှိပြီး လူတို့ကို သူ ပြောပြနိုင်သော်လည်း၊ လူတို့ သိရှိရန် မလိုအပ်သကဲ့သို့ ၎င်းတို့ကို ပြောပြရန် တစ်ခုတလေမျှ မလိုအပ်သည့် အရာအချို့ ရှိသည်။ ဘုရားသခင်က ကမ္ဘာမြေမှ ထွက်ခွာသည့်အခါ၊ ပြီးလျှင် သူ၏ အမှုတော်ကို သူ အဆုံးသတ်သည့်အခါ ဤအရာများသည် လူသားအပေါ် ဆက်စပ်မှုတစ်ခုတလေ ရှိသလော။ အကြင်သူက ဘာဆိုဘာမျှ မဆက်စပ်ပါဟု ပြောနိုင်သည်။ လူအချို့က “အဘယ်သို့ အရေးမကြီးရလေသနည်း။ သမ္မာတရားကို လိုက်စားရန် ကျွန်ုပ်အတွက် အလွန်နောက်ကျသွားလျှင် ကျွန်ုပ် အဘယ်အရာ လုပ်ဆောင်မည်နည်း။ ဘုရားသခင်၏ နေ့ရက်ကာလထဲမှ အချိန်မည်မျှ ကျန်သည်ကို ကျွန်ုပ် ကြည့်ရမည်ဖြစ်ပြီး ထိုအချိန်ကို သမ္မာတရားကို ကျွန်ုပ် မလိုက်စားမီတွင် ကျွန်ုပ် သေချာသိအောင်လုပ်ရမည်”ဟု ပြောဆိုကြသည်။ ထိုသို့သော လူတစ်ဦးသည် မိုက်မဲသလော။ ၎င်းသည် သမ္မာတရားကို လိုက်စားသူတစ်ဦး ဖြစ်သလော။ လုံးဝ မဟုတ်။ လူတစ်ဦးသည် သမ္မာတရားကို အမှန်တကယ် လိုက်စားလျှင် ဤအကြောင်းကို ၎င်းတို့ ဂရုစိုက်ကြလိမ့်မည် မဟုတ်သကဲ့သို့ ဤအရာများကို စိတ်ဝင်စားရန် ဆန္ဒရှိကြလိမ့်မည် မဟုတ်ပေ။ ဤအရာများကို အရေးစိုက်ခြင်းသည် သမ္မာတရား လိုက်စားရာတွင် အထောက်အကူမဖြစ်သကဲ့သို့ မည်သည့် အရေးပါမှုမျှ မရှိကြောင်း ၎င်းတို့ တွေးထင်ကြသောကြောင့် ဤငြီးငွေ့ဖွယ် အကြောင်းအရာများကို ၎င်းတို့ မတွေးချင်ကြသည့်အပြင် အားထုတ်ရန် လိုလားခြင်း မရှိကြပေ။ လူအချို့သည် ဘုရားသခင်၏ နေ့ရက်က မည်သည့်အချိန်တွင် ရောက်လာလိမ့်မည့်အကြောင်းကို အစဉ်သဖြင့် ပူပန်ကြသော်လည်း ဤသည်မှာ ကိုယ်ရေးကိုယ်တာ လုပ်ငန်းစဉ်တစ်ခု ဖြစ်သည် မဟုတ်လော။ ဘုရားသခင်၏ နေ့ရက် မည်သည့်အချိန်တွင် ရောက်ရှိမည်ဆိုသည့်အပေါ် အဆက်မပြတ် သင်၏ ပူပန်ခြင်းသည် ဘုရားသခင်ကို သင် ချစ်ကြောင်း သက်သေပြသလော။ သင်သည် ဘုရားသခင်၏ အလိုတော်ကို လိုက်လျှောက်သော လူတစ်ဦးဖြစ်ကြောင်း ထိုအရာက သက်သေပြသလော။ ဘုရားသခင်အတွက် သင် သက်သေခံကြောင်း သက်သေပြနိုင်သလော။ ဘုရားသခင်၏ နိုင်ငံတော် ဧဝံဂေလိတရား တိုးချဲ့ခြင်းအတွက် သင် ပံ့ပိုးပြီးဖြစ်ကြောင်းကို ထိုအရာက သက်သေပြနိုင်သလော။ ကောင်းသော လုပ်ဆောင်ချက်များကို သင်၏ ပြင်ဆင်ခြင်းက အခြေအနေအဘယ်သို့ရှိသနည်း။ သမ္မာတရား မည်မျှကို သင် နားလည်ပြီးပြီနည်း။ မည်သည့် သမ္မာတရား စစ်မှန်မှုများထဲသို့ သင် ဝင်ရောက်ပြီးပြီနည်း။ ဤသည်တို့မှာ သင် အပူပန်သင့်ဆုံးသောအရာများ ဖြစ်သည်။ သင်သည် ဘုရားသခင်၏ သတင်းကို အမြဲမေးမြန်းနေသည်၊ အတင်းအဖျင်း အနည်းငယ်ကို အမြဲ သိချင်နေသည်၊ နက်နဲမှု အနည်းငယ်ကို အမြဲ သဘောပေါက်ချင်နေသည်။ သို့ရာတွင် ဤသည်မှာ စူးစမ်းချင်စိတ်ပြင်းပြသော စိတ်နှလုံးတစ်ခုသာဖြစ်ပြီး သမ္မာတရားကို လိုက်စားသည့် စိတ်နှလုံး သို့မဟုတ် ဘုရားသခင်ကို အလေးထားသော စိတ်နှလုံးတစ်ခု မဟုတ်သကဲ့သို့ ဘုရားသခင်ကို ကြောက်ရွံ့သော စိတ်နှလုံးတစ်ခု သာ၍ မဟုတ်ပေ။ နက်နဲမှုများကို သိနားလည်ခြင်းအား သင်၏ လိုက်စားမှုသည် သမ္မာတရား လိုက်စားမှုနှင့် အနည်းငယ်မျှ ဆက်စပ်ခြင်းမရှိပေ။ ဤလူစားမျိုးများကို မည်သို့ သဘောထားသင့်သနည်း။ ၎င်းတို့ကို သင် လေးစားသလော။ ၎င်းတို့ကို သင် အားကျသလော။ ၎င်းတို့ကို သင် မနာလိုဖြစ်သလော။ ထိုသို့သော နက်နဲမှုများကို ၎င်းတို့အား သင် ကူရှာပေးမည်လော။ ကူရှာပေးမည်မဟုတ် “ကျွန်ုပ်တို့သည် သမ္မာတရားကို လိုက်စားရာတွင် မိမိတို့ကိုယ်ကို သိကျွမ်းရာတွင်၊ ဘုရားသခင်ကို သိကျွမ်းရာတွင် မတော်ကြသေးပါ။ မည်သည့်အရာကိုမျှ ကျွန်ုပ်တို့ စွမ်းဆောင်ရရှိခြင်း မရှိသေးပါ။ ရှာရမည့်၊ နားလည်ရမည့်၊ ပြီးလျှင် လက်တွေ့လုပ်ဆောင်ရမည့် သွင်ပြင်လက္ခဏာတိုင်းနှင့်ဆိုင်သော သမ္မာတရားများက စောင့်ဆိုင်းနေသည်။ ထို့ကြောင့် ထိုသို့သော နက်နဲမှုများကို လေ့လာရန် ကျွန်ုပ်တို့အတွက် အားထုတ်ဖို့ မလိုအပ်ပါ”ဟု ဆိုလျက် ၎င်းတို့ကို သင် သေချာပေါက် အထင်သေးပေမည်။ အမှန်တွင် သင်သည် သင်၏ စိတ်နှလုံးတွင် ဘုရားသခင် ရှိပြီး သမ္မာတရားကို လိုက်စားလိုသည့် ဆန္ဒရှိသရွေ့ အချိန်ကျလာသည့်အခါ ဘုရားသခင်သည် သင့်ကို မသိနားလည်မှုဖြင့် ချန်ထားရစ်လိမ့်မည် မဟုတ်ပေ။ ဘုရားသခင်က သင့်ကို စွန့်ပစ်လိမ့်မည် မဟုတ်။ ဤသည်မှာ သင် ရှိသင့်သည့် ယုံကြည်ခြင်းနှင့် သိနားလည်ခြင်းဖြစ်သည်။ သင့်ထံတွင် ဤယုံကြည်ခြင်းနှင့် သိနားလည်ခြင်းတို့ရှိလျှင် မိုက်မဲသည့်အရာ မည်သည့်အရာကိုမျှ သင် လုပ်ဆောင်လိမ့်မည် မဟုတ်။ ဘုရားသခင်က သင့်ကို ပြောပြရန် ရည်ရွယ်ခဲ့လျှင် ထိုအရာကို သူက တိုက်ရိုက်မပြောဘဲနေမည်လော။ ဝေ့လည်ကြောင်ပတ်လုပ်ရန် တစ်ခုတလေ လိုအပ်မည်လော။ စကားလုံးများကို စကားဝှက်လုပ်ရန် တစ်ခုတလေ လိုအပ်မည်လော။ သိုသိပ်ရန် လိုအပ်မှုတစ်ခုတလေ ရှိမည်လော။ လုံးဝ မရှိပေ။ လူတို့အား သိခွင့်ပေးရန် ဘုရားသခင် ရည်ရွယ်သည့်အရာမှာ သမ္မာတရားဖြစ်သည်။ သူ၏ အမှုတော်၊ စကားများနှင့် ရည်ရွယ်ချက်များက ဖော်ပြသည့်အရာတိုင်းသည် သမ္မာတရားဖြစ်ပြီး ထိုအရာများကို လူတို့ထံမှ သူ လုံးဝ ကွယ်ဝှက်လိမ့်မည် မဟုတ်ပေ။ ထို့ကြောင့် ဘုရားသခင်က လူတို့ကို မသိစေချင်သည့်အရာများအကြောင်းကို မေးမြန်းရန် သင့်အတွက် မလိုအပ်သကဲ့သို့ ထိုအရာများကို အချိန်ယူ စဉ်းစားရန်လည်း မလိုအပ်ပေ။ အကြောင်းမှာ ထိုအရာများထဲသို့ သင် ထားရှိသည့် အားထုတ်မှုပမာဏသည် အချည်းနှီးဖြစ်လိမ့်မည်ဖြစ်ပြီး လုံးဝ တန်ဖိုးရှိလိမ့်မည် မဟုတ်ဘဲ ဘုရားသခင်အတွက် စက်ဆုပ်စရာ ဖြစ်လိမ့်မည်ဖြစ်သောကြောင့် ဖြစ်၏။ အဘယ်ကြောင့် ဘုရားသခင်အတွက် စက်ဆုပ်စရာဖြစ်လိမ့်မည်နည်း။ ဦးစွာပထမ ဘုရားသခင်က သမ္မာတရားများစွာကို ဖော်ပြပြီးဖြစ်ကြောင်းနှင့် သမ္မာတရားများကို နေရာအားလုံးတွင် ဖော်ပြထားကြောင်းကို သင် နားလည်ရမည်။ သင့်ထံ အမှုအရာများ ဖြစ်ပျက်သည့်အခါ သင်၏ ကိုယ်ပိုင် စစ်မှန်သော ပြဿနာများကို ပြုပြင်ရန် သမ္မာတရားကို သင် မရှာဖွေလျှင် သင်သည် သမ္မာတရားကို ချစ်သောသူ မဟုတ်။ သင်သည် အလွန်အကျွံ သိချင်စိတ်ပြင်းပြသော လူတစ်ဦး၊ ချစ်တီးခေါင်း သန်းရှာလုပ်ချင်သော လူတစ်ဦး၊ ဘုရားနှုတ်ကပတ်တော်များကို သင့်တင့်လျောက်ပတ်သည့် လေးစားမှုနှင့်မဟုတ်ဘဲ ဝတ်ကျေတမ်းကျေ ပုံစံတစ်ခုဖြင့် အမြဲ သဘောထားသော လူတစ်ဦးဖြစ်သည်။ သင်သည် ဘုရားသခင်အတွက် သင်၏ စိတ်နှလုံးတွင် နေရာမရှိ။ သင်၏ စိတ်နှလုံးတွင် ရှိသမျှမှာ ဘုရားသခင် နေထိုင်သည့်နေရာ၊ တတိယကောင်းကင်က မည်သည့်အရာနှင့်တူပြီး မည်သည့်နေရာတွင် ထိုအရာက အမှန်တကယ် ရှိသည်၊ အနာဂတ်နိုင်ငံတော်က မည်သည့်အရာနှင့်တူလိမ့်မည်ဆိုသည်နှင့် မည်သည့်အချိန်တွင် ဘုရားသခင်၏ လူ့ဇာတိခံယူခြင်းက ကမ္ဘာမြေကို စွန့်ခွာလိမ့်မည်ဆိုသကဲ့သို့သော သင့်ကို ဘုရားသခင် မသိစေချင်သည့်အရာအနည်းငယ် ဖြစ်ပေသည်။ ထို့ကြောင့် ဘုရားသခင်က သင့်ကို စက်ဆုပ်သည်ဟု ငါပြော၏။ သင့်ကို စက်ဆုပ်ရန် ဘုရားသခင်အတွက် အကြောင်းပြချက်တစ်ခုခု ရှိသလော။ (ရှိပါသည်။) သင်၏ သားသမီးများက တစ်နေ့လုံး စာမလေ့လာသကဲ့သို့ ၎င်းတို့ လုပ်ရမည့် အိမ်စာများ လုပ်ရမည့်အစား “ငါ၏ ဖခင်နှင့် မိခင်တို့က အဘယ်သို့ ဆုံခဲ့ကြသနည်း။ သူတို့က ငါ့ကို အဘယ်သို့ မွေးဖွားခဲ့ကြသနည်း။ ငါ မွေးပြီးသည့်နောက်တွင် သူတို့ ငါ့ကို နှစ်သက်ခဲ့ကြသလော။ ငါ၏ မိသားစုသည် အနာဂတ်တွင် မည်သို့ တွေ့ကြုံရလိမ့်မည်နည်း။ ဥစ္စာဓနငါတို့ ရှာနိုင်ကြလိမ့်မည်လော”ဟူသော မေးခွန်းများကို အချိန်ယူစဉ်းစားနေသည် ဆိုပါစို့။ ဤမေးခွန်းများကိုသာ ၎င်းတို့ အမြဲ လေ့လာနေကြလျှင် ထိုသို့သော ကလေးတစ်ဦးကို သင် သဘောမကျဖြစ်မည်လော။ သင်၏ သားသမီးများက ဤအရာ လုပ်ဆောင်သည်ကို သင် စက်ဆုပ်မည်လော။ သင်၏ သားသမီးများက မည်သည့်အရာ လုပ်ဆောင်ဖို့ သင် နှစ်သက်မည်နည်း။ ကောင်းစွာ ဖတ်တတ်၊ ရေးတတ်ဖို့ သင်ယူရန်နှင့် စာကြိုးစားရန် ဖြစ်သည်။ ဤသည်မှာ သင်၏ သားသမီးများအတွက် သင်၏ ရည်ရွယ်ချက်ဖြစ်သည်။ ထို့ကြောင့် လူအတွက် ဘုရားသခင်၏ ရည်ရွယ်ချက်မှာ အဘယ်နည်း။ လူက မှန်ကန်သည့် လမ်းကြောင်းလျှောက်ကာ သင့်တင့်လျောက်ပတ်သည့် အလုပ်ကို လုပ်ဖို့ကို အဘယ်သို့ ဘုရားသခင်က သာ၍ပင် မနှစ်သက်ဘဲ နေနိုင်မည်နည်း။ လူတို့အနေဖြင့် သူ့အား လေ့လာမည်ကို သို့မဟုတ် သူ၏ စကားနှင့် လုပ်ရပ်တိုင်းကို တိတ်တဆိတ် အမြဲ လေ့လာနေမည်ကို သို့မဟုတ် သူနှင့်ပတ်သက်၍ အဓိပ္ပာယ်မဲ့သည့် အချိန်နှင့် အားထုတ်မှုတို့ကို အသုံးပြုကြမည်ကို ဘုရားသခင် မနှစ်သက်ပေ။ များစွာသောသူတို့မှာ ဘုရားသခင်၏ နေ့ရက် မည်သည့်အချိန်တွင် ရောက်လာမည်ကို အမြဲ လေ့လာနေကြသူများဖြစ်သည်။ ၎င်းတို့သည် ဘုရားသခင်ကို ၎င်းတို့၏ စိတ်နှလုံးများတွင် သံသယရှိကာ အတိုက်အခံလုပ်နေကြခြင်း မဟုတ်လော။ ဘုရားသခင် ဖော်ပြသည့် သမ္မာတရားများစွာကို လူက တန်ဖိုးမထားသကဲ့သို့ လိုက်လည်းမလိုက်စားခြင်း၏ ပြဿနာမှာ အဘယ်နည်း။ ဘုရားတရားကိုင်းရှိုင်းသည့် လူတစ်ဦးသည် သမ္မာတရားကို ရှာဖွေပြီး အရာခပ်သိမ်းတွင် ဘုရားသခင်၏ ရည်ရွယ်ချက်များကို သဘောပေါက်ဖို့ ကြိုးစားကာ ဘုရားနှုတ်ကပတ်တော်များကို ဖတ်ရှုပြီးနောက်တွင် ဤနှုတ်ကပတ်တော်များက သမ္မာတရားဖြစ်ကြောင်းနှင့် ယင်းတို့ကို လက်တွေ့လုပ်ဆောင်ကာ ကျိုးနွံနာခံသင့်ကြောင်း ၎င်းတို့ သေချာနိုင်ကြသည်။ ဘုရားနှုတ်ကပတ်တော်က သမ္မာတရားဖြစ်သည်ကို မယုံကြည်သောသူတို့သာ ဘုရားသခင်ကို လေ့လာကြလိမ့်မည်ဖြစ်သည်။ ဤလူများသည် မိမိတို့၏ ဝတ္တရားများနှင့် မိမိတို့ကိုယ်ပိုင် တာဝန်များကို တစ်စက်မျှ အရေးမစိုက်ကြပေ။ ထိုအရာများကို ၎င်းတို့ လုံးဝ အာရုံမစိုက်ကြသကဲ့သို့ ယင်းတို့အတွက် အားထုတ်မှုတစ်ခုတလေမျှ မလုပ် သို့မဟုတ် မည်သည့်အဖိုးအခမျှ မပေးကြပေ။ ထိုအစား မည်သည့်အချိန်တွင် ဘုရားသခင်က ကမ္ဘာမြေကို စွန့်ခွာမည်၊ မည်သည့်အချိန်တွင် ဘုရားသခင်က ကပ်ဘေးများ စေလွှတ်မည်ဆိုသည်နှင့် ဘုရားသခင်၏ နေ့ရက်မတိုင်မီ အချိန်မည်မျှ ကြာလိမ့်မည်ဟူသကဲ့သို့သော အရာများအကြောင်းနှင့် “ကမ္ဘာမြေကို သူ စွန့်ခွာပြီးနောက်တွင် ဘုရားသခင်က ငါတို့နှင့် ဆုံတွေ့လိမ့်ဦးမည်လော။ ကမ္ဘာမြေကို စွန့်ခွာပြီးနောက်တွင် ဘုရားသခင်၏ အမှုတော်သည် ဤသို့ ဖြစ်လိမ့်မည်လော။ ကမ္ဘာမြေကို ဘုရားသခင် စွန့်ခွာပြီးနောက်တွင် တတိယကောင်းကင်၌ အချိန်မည်မျှကြာ သူ နေလိမ့်မည်နည်း။ သူ ပြန်လာလိမ့်မည်လော။ အနာဂတ် နိုင်ငံတော်ခေတ်တွင် ကောင်းကင်တမန်များ ရှိလိမ့်မည်လော။ ကောင်းကင်တမန်များက လူတို့နှင့် ဆက်ဆံကြသလော”ဟူသကဲ့သို့သော ထူးဆန်းသည့် မေးခွန်းများကို အမြဲ ပူပန်ကြသည်။ ဤအကြောင်းအရာမျိုးများကို စဉ်ဆက်မပြတ် လေ့လာနေသည့် လူတို့ကို ဘုရားသခင် စက်ဆုပ်သည်။ သို့ဆိုလျှင် လူက မည်သည့်အရာကို အာရုံစိုက်သင့်သနည်း။ လူ့ဇာတိခံ ဘုရားသခင်ကို မည်သို့ သိရှိရမည်၊ ဘုရားသခင်၏ အမှုတော်ကို မည်သို့ သိရှိရမည်ဆိုသည်နှင့် ဘုရားသခင် ပြောဆိုပြီးသည့် နှုတ်ကပတ်တော်တိုင်းအား မည်သို့ သဘောပေါက်နားလည်ရမည်ဆိုသည်တို့ ဖြစ်သည်။ ဤသည်တို့မှာ လူ၏ တာဝန်များဖြစ်ပြီး လူတို့ နားလည်သင့်ကာ ဝင်ရောက်သင့်သည့် ပထမဆုံးသောအရာများ ဖြစ်သည်။ ဤသမ္မာတရားများကို နားလည်ပြီး ဝင်ရောက်ရန် သင် မကြိုးစားလျှင် ဘုရားသခင်ကို သင်၏ ယုံကြည်မှုက အဓိပ္ပာယ်မဲ့ပေသည်။ စစ်မှန်သည့် အကြောင်းအရာမရှိသည့် အနှစ်မဲ့သော ဆောင်ပုဒ်တစ်ခုသာဖြစ်သည်။ သင်သည် နက်နဲသည့်အရာများ၊ ကမ္ဘာမြေကို ဘုရားသခင် စွန့်ခွာမည့်အချိန်တို့နှင့် ဆက်စပ်သောအရာများကို အမြဲ တိတ်တဆိတ် တွေးဆနေလျှင် သို့မဟုတ် ဘုရားသခင်၏ ဇာတိခန္ဓာက မည်သည့်နေရာတွင် မွေးဖွားသည်၊ မည်သည့် မိသားစုအမျိုးအစားထဲသို့ သူ မွေးဖွားသည်၊ သူ့တွင် မည်သည့် မိသားစုနောက်ခံမျိုးရှိသည်၊ မည်သည့်ဘဝမျိုး ရှိသည်၊ သူ မည်သည့် အသက်အရွယ်ရှိသည်၊ မည်သည့် ပညာရေးမျိုး သူ ရှိခဲ့သည်၊ ဘုရားသခင်ကို သူ ယုံကြည်ခြင်း ရှိမရှိ၊ ကျမ်းစာကို သူ ဖတ်ဖူးခြင်း ရှိမရှိဆိုသည်နှင့် ယေရှုကို သူ အချိန်မည်မျှကြာ ယုံကြည်ခဲ့သည် စသည်တို့ကို သင်တို့ကြားထဲတွင် အမြဲ ပြောဆိုနေကြလျှင်၊ ဤအရာများကို သင်တို့ အမြဲ လေ့လာနေလျှင် သင်တို့သည် ဘုရားသခင်ကို ဝေဖန်နေခြင်းဖြစ်ကာ ဘုရားသခင်၏ ဇာတိခန္ဓာကို ဝေဖန်သုံးသပ်နေခြင်းနှင့် ပြစ်မှားစော်ကားနေကြခြင်း ဖြစ်သည်။ သင့်အနေဖြင့် ဘုရားသခင်၏ ရည်ရွယ်ချက်များကို သိနိုင်ရန်၊ သူ့ကို ကျိုးနွံနာခံနိုင်ရန်နှင့် သူ့ကို စိတ်ကျေနပ်စေဖို့ သမ္မာတရားကို လက်တွေ့လုပ်ဆောင်နိုင်ရန်အလို့ငှာ ဘုရားသခင်က သင့်အား သူ၏ စိတ်သဘောထားနှင့် အနှစ်သာရတို့ကို သိရှိစေချင်သည်။ သူသည် သင့်အား သူ့ကို လေ့လာခွင့်မပြုသကဲ့သို့ သူ့နောက်ကွယ်တွင် သူ့အကြောင်းကို ဆွေးနွေးခွင့်မပေးပေ။ ထို့ကြောင့် ဘုရားသခင်၏ လူ့ဇာတိခံယူခြင်းနှင့် ဘုရားအမှုတော်၏ ဤအဆင့်ကို ငါတို့ လက်ခံပြီးဖြစ်သကဲ့သို့ ခရစ်တော်ကို ငါတို့၏အသက်နှင့် ငါတို့ ဘုရားသခင်အဖြစ် လက်ခံပြီးဖြစ်သည့်အတွက် ဘုရားသခင်ကို ကြောက်ရွံ့သောစိတ်နှလုံးတစ်ခု ငါတို့ ရှိသင့်ပြီး၊ ဘုရားသခင်၏ ပိုင်ဆိုင်မှုများနှင့် ဖြစ်ခြင်းအပြင် သူ လူ့ဇာတိခံယူပြီးဖြစ်သည့် ဇာတိပကတိတို့ကို ဘုရားတရားကိုင်းရှိုင်းသည့် သဘောထားဖြင့် ဆက်ဆံသင့်ကြပေသည်။ ဤသည်မှာ ငါတို့ ရှိသင့်သည့် အသိစိတ်နှင့် လူ့သဘာဝဖြစ်သည်။ ယခုတွင် ဘုရားသခင်နှင့်ဆိုင်သည့် မည်သည့် အသိမျှမရှိဟု သင် ခံစားရလျှင် ထိုအကြောင်းကို မပြောနှင့်။ ထိုအစား မိမိကိုယ်ကို သိရှိခြင်းအကြောင်း၊ သမ္မာတရားအား မည်သို့ လိုက်စားရမည်ဆိုသည်နှင့် သင်၏ တာဝန်များကို ကောင်းစွာ မည်သို့ ထမ်းဆောင်ကာ သင့်ကိုယ်သင် ဤသမ္မာတရား သွင်ပြင်လက္ခဏာများဖြင့် ပြင်ဆင်ရမည်ဆိုသည့်အကြောင်းကို ပြောလော့။ တစ်နေ့ သင့်ထံတွင် ဘုရားသခင်နှင့်ဆိုင်သည့် စစ်မှန်သည့် အသိပညာအချို့ရှိသည့်အလား သင် ခံစားရသည့်အခါ သင် အတူတကွ မိတ်သဟာယပြုနိုင်ပေသည်။ သို့ရာတွင် ဘုရားသခင်၏ လူ့ဇာတိခံယူသော ဇာတိပကတိ သို့မဟုတ် မသိရှိရသည့် နက်နဲမှုအချို့နှင့်စပ်လျဉ်းသည့် သတင်းအချက်အလက်အကြောင်းကို ပြောဆိုရန် မကြိုးပမ်းနှင့်။ အကြောင်းမှာ သင်တို့သည် ဘုရားသခင်၏ စိတ်သဘောထားကို အလွယ်တကူ ပုန်ကန်ပြစ်မှားမိနိုင်သောကြောင့် ဖြစ်သည်၊ ဘုရားသခင်၏ ပြစ်တင်ရှုတ်ချခြင်းခံရကာ ပြစ်မှားစော်ကားသောသူ ဖြစ်လာနိုင်ပြီး သန့်ရှင်းသော ဝိညာဉ်တော်က သင့်ကို စွန့်ပစ်နိုင်သောကြောင့်ဖြစ်သည်။ ဤသည်မှာ သင် ရှင်းလင်းစွာ သိမြင်သင့်သည့် ကိစ္စရပ်တစ်ခု ဖြစ်သည်။ သမ္မာတရား လိုက်စားခြင်းကို ဘုရားသခင်အား အမြဲ လေ့လာခြင်းနှင့် အတင်းအဖျင်းစကားများကို အမြဲမေးမြန်းခြင်းဖြင့် အစားထိုး၍ရနိုင်သလော။ ထိုအရာက သင့်အား ဘုရားသခင်ကို သိရှိစေဖို့ ထောက်ကူနိုင်သလော။ သင်သည် ဤအရာများကို ရှင်းလင်းစွာ မမြင်နိုင်လျှင် အလွန် မိုက်မဲပြီး မသိနားမလည်သည့် လူတစ်ဦး ဖြစ်သည် မဟုတ်လော။

သမ္မာတရား လိုက်စားခြင်းက အတိအကျ မည်သည့်အရာဖြစ်သည်ကို လူတို့ နားလည်ရမည်။ လူတို့ကို ကယ်တင်ရန် သမ္မာတရားများစွာကို ဘုရားသခင်က အဘယ်ကြောင့် ဖော်ပြသနည်း။ ဘုရားသခင်သည် လူတို့အား အလွန်များသည့် သမ္မာတရားများကို နားလည်ရန် အဘယ်ကြောင့် တောင်းဆိုသနည်း။ အကြင်သူသည် ဤသမ္မာတရားများကို နားမလည်လျှင် မိမိ၏ ဖောက်ပြန်ပျက်စီးသော စိတ်သဘောထားကို ပြုပြင်နိုင်သလော။ ဤသမ္မာတရားများကို နားမလည်ဘဲနှင့် ဘုရားသခင်ကို သိရှိနိုင်သလော။ အကြင်သူက ဘုရားသခင်ကို မသိလျှင် ဘုရားသခင်ကို ကျိုးနွံနာခံမှု စွမ်းဆောင်ရရှိနိုင်သလော။ အကြင်သူသည် ဘုရားသခင်ကို ကိုးကွယ်နိုင်သလော။ ဤသမ္မာတရားအားလုံး ဆက်စပ်မှုရှိပေသည်။ ဤသမ္မာတရားများကို သိနားလည်ခြင်းမရှိဘဲနှင့် အကြင်သူသည် ကယ်တင်ခြင်းကို အဘယ်သို့ ရရှိနိုင်သနည်း။ ဤသမ္မာတရားများကို နားလည်ရန် လွယ်ကူသလော။ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံခြင်းမရှိဘဲ သမ္မာတရားသိနားလည်မှုကို စွမ်းဆောင်ရရှိနိုင်သလော။ ပြုပြင်ခြင်းများကို တွေ့ကြုံခြင်းမရှိဘဲ မိမိကိုယ်ကို သိရှိနိုင်သလော။ မိမိကိုယ်ကို သိရှိခြင်းမရှိဘဲ စစ်မှန်သည့် နောင်တ ရှိနိုင်သလော။ စစ်မှန်သည့် နောင်တမရှိဘဲ ကယ်တင်ခြင်းကို စွမ်းဆောင်ရရှိနိုင်သလော။ ဤသမ္မာတရားအားလုံးမှာ ဘုရားသခင်ကို ယုံကြည်သူများက နားလည်သင့်သည့် သမ္မာတရားများဖြစ်ပြီး ကယ်တင်ခြင်းကို စွမ်းဆောင်ရရှိရန်အလို့ငှာ နားလည်ရမည့် သမ္မာတရားများဖြစ်သည်။ သင်၏ ဘုရားသခင်၌ ယုံကြည်မှုသည် အမြဲ မရေမရာဖြစ်ပြီး သမ္မာတရားကို သင် လိုက်စားနေခြင်းမရှိခဲ့လျှင် ဘုရားသခင်ကို ယုံကြည်ခြင်း၏ အဓိပ္ပာယ်ကို သင် ဆုံးရှုံးပြီးဖြစ်လိမ့်မည်။

၂၀၀၇ ခုနှစ်၊ ဆောင်းဦးရာသီ


ရိုးသားသောလူတစ်ဦးဖြစ်ခြင်း၏ အခြေခံအကျဆုံး လက်တွေ့လုပ်ဆောင်ချက်

ရိုးသားသူတစ်ယောက်ဖြစ်ခြင်းနှင့် ပတ်သက်၍ သင်တို့၏ ကိုယ်ပိုင်အတွေ့အကြုံမှာ အဘယ်နည်း။ (ရိုးသားသူတစ်ယောက်ဖြစ်ခြင်းက အလွန်ခက်ခဲသည်ဟု ခံစားရသည်။) အဘယ်ကြောင့် ခက်ခဲသည်ဟု ခံစားရသနည်း။ (ကျွန်ုပ်သည် အမှန်ပင် ရိုးသားသူတစ်ယောက်ဖြစ်ချင်သည်။ သို့သော် နေ့စဉ် မိမိကိုယ်ကို ဆန်းစစ်သောအခါ မရိုးသားဘဲ ကျွန်ုပ်၏ အပြောအဆိုတွင် မသန့်စင်မှုများစွာပါဝင်သည်ကို တွေ့ရသည်။ တစ်ခါတစ်ရံတွင် ကျွန်ုပ်၏ စကားများ၌ ခံစားချက်များ ထည့်ပြောသည်။ သို့မဟုတ် ကျွန်ုပ်စကားပြောသောအခါတွင် ရည်ရွယ်ချက်အချို့ရှိသည်။ တစ်ခါတစ်ရံတွင် ကျွန်ုပ်သည် နည်းဗျူဟာသုံးသည်၊ သို့မဟုတ် ဝေ့ဝိုက်၍ ပြောသည်၊ သို့မဟုတ် ပန်းတိုင်တစ်ခုကို ရရှိဖို့အတွက်သက်သက်ဖြင့် လက်တွေ့အရှိတရားကို ဆန့်ကျင်သောအရာများ၊ လှည့်စားသောအရာများ၊ တစ်ဝက်သာ မှန်ကန်သောအရာများ၊ အခြားသော မုသားအမျိုးအစားများကို ပြောသည်။) ဤအပြုအမူအားလုံးသည် လူတို့၏ ဖောက်ပြန်ပျက်စီးသော စိတ်သဘောထားများမှ ဖြစ်ပေါ်သည်။ ဤအရာတို့သည် လူတို့၏ ကလိမ်ကကျစ်ကျပြီး လှည့်စားသော အစိတ်အပိုင်းနှင့် သက်ဆိုင်သည်။ လူတို့သည် အဘယ်ကြောင့် လှည့်ဖြားတတ်ကြသနည်း။ ၎င်းတို့၏ ကိုယ်ပိုင်ရည်ရွယ်ချက်များ ဖြစ်မြောက်ရန်၊ ၎င်းတို့၏ ကိုယ်ပိုင်ပန်းတိုင်များကို ရရှိရန်ဖြစ်သည်။ ထို့ကြောင့် ၎င်းတို့သည် မသမာသောနည်းလမ်းများကို အသုံးပြုကြသည်။ ဤသို့လုပ်ဆောင်ရာတွင် ၎င်းတို့သည် ပွင့်လင်းခြင်း၊ ရိုးသားခြင်းမရှိပေ။ ၎င်းတို့သည် ရိုးသားသောသူများမဟုတ်ပေ။ လူတို့က ၎င်းတို့၏ မသိမသာဒုက္ခပေးခြင်းနှင့် ကောက်ကျစ်မှု၊ သို့မဟုတ် မလိုမုန်းထားမှုနှင့် စက်ဆုပ်ဖွယ်ကောင်းခြင်းတို့ကို ထုတ်ဖော်ပြသည်မှာ ဤသို့သော အချိန်များတွင်ဖြစ်သည်။ ဤသည်မှာ ရိုးသားရာတွင် အခက်အခဲရှိသည့်နေရာဖြစ်သည်။ မိမိ၏ စိတ်နှလုံးတွင် ဤ ဖောက်ပြန်ပျက်စီးသော စိတ်သဘောထားများရှိသဖြင့်၊ ရိုးသားသူတစ်ယောက်ဖြစ်ရန် အထူးပင် ခက်ခဲသည်ဟု အမှန်ပင် ထင်ရသည်။ သို့သော် သင်သည် သမ္မာတရားကို ချစ်သောသူတစ်ယောက်ဖြစ်ပြီး၊ သမ္မာတရားကို လက်ခံနိုင်သောသူဖြစ်လျှင် ရိုးသားသူဖြစ်ခြင်းသည် အလွန်ခက်ခဲမည်မဟုတ်ပေ။ များစွာပို၍ လွယ်ကူသည်ဟု သင် ခံစားရလိမ့်မည်။ ရိုးသားသူတစ်ယောက်ဖြစ်ခြင်းအတွက် အကြီးမားဆုံးသော အတားအဆီးများမှာ လူတို့၏ မသိမသာဒုက္ခပေးခြင်း၊ လှည့်စားမှု၊ မလိုမုန်းထားမှု၊ လူတို့၏ စက်ဆုပ်ဖွယ် ရည်ရွယ်ချက်များဖြစ်သည်ဆိုသည်ကို ကိုယ်တွေ့ အတွေ့အကြုံရှိသောသူများက ကောင်းစွာသိသည်။ ဤဖောက်ပြန်ပျက်စီးသော စိတ်သဘောထားများက ကျန်ရှိနေသရွေ့ ရိုးသားသူတစ်ယောက်ဖြစ်ခြင်းက အလွန်ခက်ခဲလိမ့်မည်။ သင်တို့အားလုံးသည် ရိုးသားသူတစ်ယောက်ဖြစ်ရန် လေ့ကျင့်နေကြသည်။ ထို့ကြောင့် ဤကိစ္စတွင် သင်တို့၌ အတွေ့အကြုံအချို့ရှိသည်။ သင်တို့၏ အတွေ့အကြုံမှာ အဘယ်သို့ဖြစ်သနည်း။ (နေ့စဉ် ကျွန်ုပ်ပြောသော အဓိပ္ပာယ်မရှိသောစကားများနှင့် ကျွန်ုပ်ပြောခဲ့သော မုသားများအားလုံးကို ကျွန်ုပ်ချရေးသည်။ ထို့နောက်တွင် မိမိကိုယ်ကို ဆန်းစစ်ပြီး စိတ်ဖြာလေ့လာဆွေးနွေးသည်။ ဤလိမ်ညာမှု အများစု၏ နောက်ကွယ်တွင် ရည်ရွယ်ချက်တစ်မျိုးမျိုးရှိကြောင်း၊ မာန်မာနအတွက်၊ သိက္ခာဆယ်ဖို့အတွက် ထိုအရာများကို ကျွန်ုပ်ပြောခဲ့ခြင်း ဖြစ်ကြောင်းကို တွေ့ရသည်။ ကျွန်ုပ်ပြောသည့်အရာက သမ္မာတရားနှင့်မညီသည်ကို သတိပြုမိသော်လည်း လိမ်ညာပြီး ဟန်မဆောင်ဘဲ မနေနိုင်ပါ။) ဤသည်မှာ ရိုးသားသူတစ်ယောက်ဖြစ်ခြင်းနှင့်ပတ်သက်ပြီး အလွန်ခက်ခဲသောအရာ ဖြစ်သည်။ ထိုအရာကို သင် သတိပြုမိခြင်းရှိမရှိက အရေးမကြီးပေ။ အဓိကအချက်မှာ သင်သည် သင်၏ ရည်ရွယ်ချက်များကို ရရှိရန်အတွက်၊ သင်၏ ကိုယ်ပိုင်ပုံရိပ်နှင့် သိက္ခာကို ထိန်းသိမ်းရန်အတွက် သင်လုပ်သည့်အရာက မှားသည်ကို သိလျက်ဖြင့် ခေါင်းမာစွာ ဆက်လိမ်ညာခြင်းဖြစ်သည်။ မသိနားမလည်ခြင်းကြောင့်ဖြစ်သည်ဟု ပြောဆိုလျှင် လိမ်ညာခြင်းပင်ဖြစ်သည်။ ရိုးသားသူတစ်ယောက်ဖြစ်ခြင်းအတွက် အဓိကအချက်မှာ သင်၏ စေ့ဆော်မှုများ၊ ရည်ရွယ်ချက်များ၊ ဖောက်ပြန်ပျက်စီးသော စိတ်သဘောထားများကို ဖြေရှင်းရန်ဖြစ်သည်။ ဤသည်မှာ မုသားပြောသည့် ပြဿနာကို အရင်းအမြစ်မှနေ၍ ဖြေရှင်းရန် တစ်ခုတည်းသော နည်းလမ်းဖြစ်သည်။ မိမိ၏ တစ်ကိုယ်ရေပန်းတိုင်များကို ရရှိရန်အတွက်၊ ဆိုလိုသည်မှာ မိမိကိုယ်တိုင် အကျိုးအမြတ်ရရှိရန်၊ အခြေအနေတစ်ခုကို အခွင့်ကောင်းယူရန်၊ မိမိကိုယ်ကို အမြင်ကောင်းစေရန်၊ သို့မဟုတ် အခြားလူများ၏ ထောက်ခံမှုကို ရရှိရန်တို့ဖြစ်သော ဤအရာများသည် မုသားများပြောဆိုသောအခါ လူတို့၏ ရည်ရွယ်ချက်များ၊ ဦးတည်ချက်များဖြစ်သည်။ ဤသို့သော လိမ်ညာမှုမျိုးက ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြသည်။ ဤသည်မှာ မုသားများပြောဆိုခြင်းနှင့်ပတ်သက်ပြီး သင်လိုအပ်သည့် ပိုင်းခြားသိမြင်မှုဖြစ်သည်။ ဤသို့ဆိုလျှင် ဤဖောက်ပြန်ပျက်စီးသော စိတ်သဘောထားကို မည်သို့ ဖြေရှင်းသင့်သနည်း။ ဤအရာအားလုံးက သင့်အနေဖြင့် သမ္မာတရားကို ချစ်ခြင်းရှိမရှိဆိုသည့်အပေါ်တွင် မူတည်သည်။ သင်သည် သမ္မာတရားကို လက်ခံနိုင်ပြီး သင့်ကိုယ်သင် ထောက်ခံခြင်းမရှိဘဲ ပြောဆိုနိုင်လျှင်၊ သင်၏ ကိုယ်ပိုင်အကျိုးစီးပွားအား ထည့်သွင်းစဉ်းစားခြင်းကို ရပ်တန့်ပြီး ထိုအစား အသင်းတော်အလုပ်၊ ဘုရားသခင်၏ ရည်ရွယ်ချက်များနှင့် ဘုရားသခင်ရွေးချယ်ထားသောသူများ၏ အကျိုးစီးပွားများကို ထည့်သွင်းစဉ်းစားနိုင်လျှင်၊ မုသားများပြောဆိုခြင်းကို သင် ရပ်တန့်လိမ့်မည်။ မှန်မှန်ကန်ကန်ဖြင့် ရိုးရိုးတန်းတန်း ပြောဆိုနိုင်လိမ့်မည်။ ဤဝိညာဉ်ရင့်ကျက်မှုမရှိလျှင် သင်သည် မှန်မှန်ကန်ကန် ပြောဆိုနိုင်မည်မဟုတ်ဘဲ သင်၏ ဝိညာဉ်ရင့်ကျက်မှုသည် နည်းပါးပြီး သမ္မာတရားကို သင် လက်တွေ့လုပ်ဆောင်နိုင်ခြင်းမရှိသည်ကို သက်သေပြနေပေမည်။ ထို့ကြောင့် ရိုးသားသူတစ်ယောက်ဖြစ်ခြင်းသည် သမ္မာတရားအား နားလည်ခြင်းဖြစ်စဉ်၊ ဝိညာဉ်ရင့်ကျက်မှု ကြီးထွားခြင်းဖြစ်စဉ် လိုအပ်သည်။ ဤအရာကို ဤသို့ ကြည့်ရှုသောအခါတွင် အတွေ့အကြုံရှစ်နှစ်မှ ဆယ်နှစ်အထိမရှိဘဲ ရိုးသားသူတစ်ယောက်ဖြစ်ရန် မဖြစ်နိုင်ပေ။ ဤကာလသည် အသက်တာတွင် ကြီးထွားတိုးတက်ခြင်း ဖြစ်စဉ်၊ သမ္မာတရားအားနားလည်ခြင်း၊ ရရှိခြင်း ဖြစ်စဉ် ဖြစ်သည်။ လူအချို့က “လိမ်ညာခြင်း၏ ပြဿနာကို ဖြေရှင်းခြင်း၊ ရိုးသားသူတစ်ယောက်ဖြစ်ခြင်းသည် အမှန်တကယ်ပင် ဤမျှခက်သလော”ဟု မေးကောင်းမေးနိုင်သည်။ ဤသည်မှာ မည်သူနှင့်ပတ်သက်၍ ပြောသည်ဆိုသည့်အပေါ်တွင် မူတည်သည်။ သမ္မာတရားကို ချစ်သောသူတစ်ယောက်ဖြစ်လျှင် အချို့သော အမှုကိစ္စများနှင့်ပတ်သက်လာသည့်အခါ သူသည် လိမ်ညာခြင်းကို စွန့်လွှတ်နိုင်လိမ့်မည်။ သို့သော် သမ္မာတရားကို မချစ်သောသူဖြစ်လျှင် လိမ်ညာပြောဆိုခြင်းကို စွန့်လွှတ်ခြင်းသည် ပို၍ပင် ခက်ခဲလိမ့်မည်။

ရိုးသားသောသူတစ်ဦးဖြစ်ရန် မိမိကိုယ်ကို လေ့ကျင့်ခြင်းသည် အဓိကအားဖြင့် လိမ်လည်ပြောဆိုခြင်း ပြဿနာကို ဖြေရှင်းခြင်းအပြင် လူတစ်ဦး၏ ဖောက်ပြန်ပျက်စီးသော စိတ်သဘောထားများကို ဖြေရှင်းခြင်းနှင့်ဆိုင်သည့် ကိစ္စရပ်တစ်ခု ဖြစ်သည်။ ဤနေရာတွင် အဓိကကျသော လက်တွေ့လုပ်ဆောင်မှုတစ်ခုမှာ သင်သည် တစ်စုံတစ်ဦးကို လိမ်လည်ပြောဆိုခဲ့ပြီး ၎င်းတို့ကို လှည့်ဖြားခဲ့ကြောင်း သဘောပေါက်သည့်အခါ သင်သည် ၎င်းတို့အား ဖွင့်ဟပြောဆိုကာ မိမိကိုယ်ကို ချပြ၍ တောင်းပန်သင့်ခြင်း ဖြစ်သည်။ ဤလက်တွေ့လုပ်ဆောင်မှုသည် လိမ်လည်ပြောဆိုခြင်း ပြဿနာကို ဖြေရှင်းရန်အတွက် အလွန်အကျိုးရှိသည်။ ဥပမာအားဖြင့် သင်သည် တစ်စုံတစ်ဦးကို လှည့်ဖြားခဲ့ပါက သို့မဟုတ် ၎င်းတို့အား သင်ပြောဆိုခဲ့သော စကားများတွင် မသန့်စင်မှုများ သို့မဟုတ် ကိုယ်ပိုင်ရည်ရွယ်ချက် တစ်စုံတစ်ရာ ရှိခဲ့ပါက သင်သည် ၎င်းတို့ထံ ချဉ်းကပ်ပြီး ဖွင့်ဟပြောဆိုကာ မိမိကိုယ်ကို ချပြ၍ မိမိကိုယ်ကို စိစစ်သင့်သည်။ သင်က ထိုသူအား “သင့်ကို ကျွန်ုပ်ပြောသောအရာသည် မုသားဖြစ်သည်။ ကျွန်ုပ်၏ ကိုယ်ပိုင်မာနကို ကာကွယ်ရန် ရည်ရွယ်သည်။ ပြောပြီးသည့်နောက်တွင် ကျွန်ုပ်သည် အနေရခက်မိသည်။ ထို့ကြောင့် ကျွန်ုပ်သည် ယခု သင့်ကို တောင်းပန်ခြင်းဖြစ်သည်။ ကျေးဇူးပြုပြီး ကျွန်ုပ်ကို ခွင့်လွှတ်ပါ” ဟူ၍ ပြောသင့်သည်။ ဤသည်မှာ အလွန်ပင် နှစ်သက်အားရဖွယ်ဖြစ်သည်ဟု ထိုသူက ခံစားရမည်။ မုသားတစ်ခုကို ပြောပြီး ထိုအတွက် တောင်းပန်သည့်လူတစ်ယောက် မည်သို့ရှိနေနိုင်သည်ကို တွေးတောလိမ့်မည်။ ဤသို့သော သတ္တိသည် ထိုသူ အလွန် လေးစားသောအရာတစ်ခုဖြစ်သည်။ ဤသို့သော အလေ့အကျင့်ကို လုပ်ဆောင်ခြင်းမှ မည်သည့်အကျိုးအမြတ်ကို ရရှိသနည်း။ ဤအရာ၏ ရည်ရွယ်ချက်သည် အခြားလူများ၏ လေးစားမှုကို ရရှိရန်မဟုတ်ဘဲ မလိမ်ညာရန်အတွက် မိမိကိုယ်ကို ပို၍ ထိရောက်မှုရှိစွာ ချုပ်ထိန်းပြီး ဟန့်တားရန်ဖြစ်သည်။ ထို့ကြောင့် သင်သည် လိမ်ညာပြီးနောက်တွင် ထိုသို့ လိမ်ညာခြင်းအတွက် တောင်းပန်ခြင်းကို လက်တွေ့လုပ်ဆောင်ရမည်။ ဤသို့ ပိုင်းခြားစိစစ်ခြင်း၊ သင့်ကိုယ်သင် ဖွင့်ချပြခြင်း၊ လူတို့အား တောင်းပန်ခြင်းတို့ကို လက်တွေ့လုပ်ဆောင်ရန် သင့်ကိုယ်သင် လေ့ကျင့်လေလေ၊ ရလဒ်များက ကောင်းလေလေ ဖြစ်လိမ့်မည်ဖြစ်ပြီး သင်ပြောသည့် မုသားအရေအတွက်က နည်းသည်ထက် နည်းပါးလေလေ ဖြစ်လိမ့်မည်။ ရိုးသားသူတစ်ယောက်ဖြစ်ပြီး မလိမ်ညာရန် သင့်ကိုယ်သင် ချုပ်တည်းဖို့အတွက် ပိုင်းခြားစိစစ်ပြီး သင့်ကိုယ်သင် ဖွင့်ချပြခြင်းကို လက်တွေ့လုပ်ဆောင်ခြင်းသည် သတ္တိလိုအပ်ပြီး လူတစ်ယောက်အား လိမ်ညာပြီးနောက်တွင် ထိုသူကို တောင်းပန်ခြင်းသည် ပို၍ပင် သတ္တိ လိုအပ်သည်။ သင်တို့သည် ဤအရာကို တစ်နှစ်၊ သို့မဟုတ် နှစ်နှစ်ကြာ လက်တွေ့လုပ်ဆောင်လျှင်၊ သို့မဟုတ် သုံးနှစ်မှ ငါးနှစ်အထိ ဖြစ်ကောင်းဖြစ်လျှင် ရှင်းလင်းသော ရလဒ်များကို မြင်တွေ့ရရန် အာမခံချက်ရှိသည်။ ပြီးလျှင် သင်တို့၏ လိမ်ညာမှုများကို ဖယ်ရှားရန် ခက်ခဲလိမ့်မည်မဟုတ်ပေ။ မိမိ၏ လိမ်ညာမှုများကို ဖယ်ရှားခြင်းသည် ရိုးသားသူတစ်ယောက်ဖြစ်ခြင်းအတွက် ပထမအဆင့်ဖြစ်သည်။ ထိုအရာကို သုံးနှစ်၊ သို့မဟုတ် ငါးနှစ်ကြာ အားစိုက်ထုတ်ခြင်းမရှိဘဲ မလုပ်ဆောင်နိုင်ပေ။ လိမ်ညာသည့်ပြဿနာကို ဖြေရှင်းပြီးသည့်နောက်တွင် ဒုတိယအဆင့်မှာ လှည့်ဖြားခြင်းနှင့် လှည့်စားခြင်းပြဿနာကို ဖြေရှင်းရန်ဖြစ်သည်။ တစ်ခါတစ်ရံတွင် လှည့်စားခြင်းနှင့် လှည့်ဖြားခြင်းဖြစ်ဖို့ရန် လူတစ်ယောက်က လိမ်ညာဖို့ မလိုပေ။ ဤအရာများကို လုပ်ရပ်သက်သက်ဖြင့် ပြီးမြောက်နိုင်သည်။ လူတစ်ယောက်သည် အပြင်ပန်းအားဖြင့် လိမ်ညာခြင်း မရှိနိုင်သော်လည်း၊ သူ၏ စိတ်နှလုံးတွင် လိမ်လည်လှည့်စားမှုများ ရှိနေနိုင်သေးသည်။ သူသည် အခြားလူတိုင်းထက် ဤအရာကို ပို၍သိသည်။ အဘယ်ကြောင့်ဆိုသော် သူသည် ဤအရာကို အလေးအနက်တွေးတောပြီး သေချာစွာ စဉ်းစားခဲ့သောကြောင့်ဖြစ်သည်။ နောက်ပိုင်းတွင် ဆင်ခြင်သုံးသပ်ခြင်းမှတစ်ဆင့် သိမြင်ရန် သူ့အတွက် လွယ်ကူသည်။ လိမ်ညာသည့် ပြဿနာ ပြေလည်သွားသည်နှင့် နှိုင်းယှဉ်ချက်အားဖြင့် လှည့်ဖြားတတ်ခြင်းနှင့် လှည့်စားခြင်းပြဿနာကို ဖြေရှင်းခြင်းသည် အနည်းငယ် ပို၍ လွယ်ကူသည်။ သို့သော် မိမိသည် ဘုရားသခင်ကို ကြောက်ရွံ့သော စိတ်နှလုံးကို ပိုင်ဆိုင်ရမည်။ အကြောင်းမှာ လူသည် လှည့်ဖြားခြင်းနှင့် လှည့်စားခြင်းကို ဆောင်ရွက်သောအခါ ရည်ရွယ်ချက်၏ အုပ်စိုးခြင်းကို ခံရသောကြောင့်ဖြစ်သည်။ လူတို့က ဤအရာကို အပြင်ပန်းမှနေ၍ မသိမြင်နိုင်သကဲ့သို့ ပိုင်းခြားသိမြင်နိုင်ခြင်းလည်းမရှိပေ။ ဘုရားသခင်ကသာ ဤအရာကို စိစစ်နိုင်ပြီး သူကသာ ဤအရာကို သိမြင်သည်။ ထို့ကြောင့် လူတစ်ယောက်သည် ဘုရားသခင်ထံသို့ ဆုတောင်းခြင်း၊ ဘုရားသခင်၏ စိစစ်မှုကို လက်ခံခြင်းအားဖြင့်သာ လှည့်ဖြားခြင်းနှင့် လှည့်စားခြင်းပြဿနာများကို ဖြေရှင်းနိုင်သည်။ လူတစ်ယောက်သည် သူ၏ စိတ်နှလုံးတွင် သမ္မာတရားကို မချစ်လျှင်၊ သို့မဟုတ် ဘုရားသခင်ကို မကြောက်ရွံ့လျှင် သူ၏ လှည့်ဖြားခြင်းနှင့် လှည့်စားမှုကို မဖြေရှင်းနိုင်ပေ။ သင်သည် ဘုရားသခင်ရှေ့တွင် ဆုတောင်းပြီး သင်၏ အမှားများကို ဝန်ခံနိုင်သည်။ ဝန်ချပြီး နောင်တရနိုင်သည်၊ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများကို စိတ်ဖြာလေ့လာနိုင်သည်။ ထိုအချိန်က မည်သည့်အရာကို သင်စဉ်းစားနေခဲ့သည်၊ မည်သည့်အရာကို သင်ပြောခဲ့သည်၊ သင်၏ ရည်ရွယ်ချက်က မည်သို့ဖြစ်သည်၊ လှည့်ဖြားခြင်းကို မည်သို့ ဆောင်ရွက်ခဲ့သည်ဆိုသည်တို့ကို မှန်မှန်ကန်ကန် ဖော်ပြနိုင်သည်။ ဤအရာအားလုံးမှာ လုပ်ဆောင်ရန် အတော်အတန် လွယ်ကူသော အရာများဖြစ်သည်။ သို့ရာတွင် အခြားလူတစ်ယောက်ထံသို့ သင့်ကိုယ်သင် ဖွင့်ချပြရန် သင့်အား တောင်းဆိုလျှင် သင်သည် သိက္ခာဆယ်လိုသောကြောင့် သင်၏ သတ္တိနှင့် စိတ်ပြတ်သားမှုကို ဆုံးရှုံးကောင်း ဆုံးရှုံးရနိုင်သည်။ ထိုအခါ ဖွင့်ပြောပြီး သင့်ကိုယ်သင် ဖွင့်ချပြခြင်းကို လက်တွေ့လုပ်ဆောင်ရန် သင့်အတွက် အလွန်ခက်ခဲလိမ့်မည်။ သင်က သင်၏ ကိုယ်ပိုင် တစ်ကိုယ်ရေ ရည်ရွယ်ချက်များ၊ ဦးတည်ချက်များကို အခြေခံပြီး ပြောဆိုနေခြင်း၊ လုပ်ဆောင်နေခြင်းကို ရံဖန်ရံခါ တွေ့ရသည်၊ သင်လုပ်ဆောင်သည့်၊ ပြောသည့်အရာများတွင် လှည့်စားမှု၊ မသန့်စင်မှု၊ လိမ်ညာမှု၊ သို့မဟုတ် လှည့်စားမှုအဆင့်တစ်ခုအထိ ရှိနေသည်ဆိုသည်ကို ယေဘုယျအနေဖြင့် ဝန်ခံကောင်း ဝန်ခံနိုင်မည်။ သို့သော် ထို့နောက်တွင် တစ်စုံတစ်ခု ဖြစ်ပျက်ပြီး သင့်ကိုယ်သင် ပိုင်းခြားစိစစ်ရန်၊ အစမှ အဆုံးအထိ အမှုအရာများက မည်သို့ဖြစ်သည်ကို ဖော်ထုတ်ပြရန်၊ သင်ပြောသည့် မည်သည့်စကားများက လှည့်စားခြင်းပါဝင်သည်၊ ထိုစကားများ နောက်ကွယ်တွင် မည်သည့်ရည်ရွယ်ချက်ရှိသည်၊ မည်သည့်အရာကို သင်စဉ်းစားနေသည်ဆိုသည်နှင့် သင့်အနေဖြင့် မလိုမုန်းထားခြင်း၊ သို့မဟုတ် ရက်စက်ယုတ်မာပုံရှိမရှိတို့ကို ရှင်းပြခိုင်းလျှင် သင်က တိတိကျကျ မပြောလိုပေ၊ သို့မဟုတ် အသေးစိတ် မဖော်ပြလိုပေ။ လူအချို့က “ဤသည်မှာ အရှိအတိုင်းပင်ဖြစ်သည်။ ငါသည် အလွန် လှည့်စားသော၊ မသိမသာဖြင့် ထိခိုက်တတ်ပြီး၊ စိတ်မချရသောသူသာဖြစ်သည်” ဟူ၍ပင် ဖော့၍ပြောကြသည်။ ဤသည်မှာ ၎င်းတို့၏ ဖောက်ပြန်ပျက်စီးသော အနှစ်သာရကိုဖြစ်စေ၊ ၎င်းတို့သည် မည်မျှပင် လှည့်စားတတ်ပြီး မသိမသာဖြင့် ဒုက္ခပေးတတ်သည်ကိုဖြစ်စေ ကောင်းမွန်စွာ ရင်ဆိုင်ရန် ၎င်းတို့တွင် အရည်အချင်းမရှိသည်ကို ပြသည်။ ဤလူတို့သည် အစဉ်သဖြင့် ခေါင်းရှောင်သည့် ပုံစံနှင့် အခြေအနေတွင် အစဉ် ရှိကြသည်။ ၎င်းတို့သည် အစဉ်သဖြင့် မိမိတို့ကိုယ်ကို ဗွေမယူတတ်သလို လိုက်လျောကြသည်။ ရိုးသားသူတစ်ယောက်ဖြစ်ခြင်း သမ္မာတရားကို လက်တွေ့လုပ်ဆောင်ရန်အတွက် ဒုက္ခမခံနိုင်ကြ၊ သို့မဟုတ် မပေးဆပ်နိုင်ကြပေ။ လူများစွာတို့သည် စကားလုံးများနှင့် အယူဝါဒများကို နှစ်ချီ၍ ဟောပြောကာ “ငါသည် လှည့်စားပြီး မသိမသာ ဒုက္ခပေးတတ်သည်။ ငါ၏ လုပ်ရပ်များတွင် မကြာခဏပင် လှည့်စားမှုရှိသည်။ လူတို့ကို လုံးဝ ရိုးသားစစ်မှန်စွာ မဆက်ဆံပါ” ဟု အစဉ် ပြောဆိုကြသည်။ သို့သော် ထိုသို့နှစ်များစွာ အော်ဟစ်ပြီးနောက်တွင် ၎င်းတို့သည် ယခင်ကကဲ့သို့ပင် လှည့်စားလျက်ရှိနေကြသည်။ အဘယ်ကြောင့်ဆိုသော် ဤလှည့်စားသောအခြေအနေကို ၎င်းတို့ ထုတ်ဖော်သောအခါ၌ အမှန်တကယ် ပိုင်းခြားစိစစ်ခြင်း၊ သို့မဟုတ် နောင်တရခြင်းကို ၎င်းတို့ထံမှ မည်သည့်အခါမျှ မကြားရသောကြောင့်ဖြစ်သည်။ ၎င်းတို့သည် စုဝေးပွဲများတွင် မိမိကိုယ်ကို ပိုင်းခြားစိစစ်ခြင်းနှင့် မိမိကိုယ်ကို သိမြင်ခြင်းနှင့်ဆိုင်သော အတွေ့အကြုံဆိုင်ရာ သက်သေခံချက်တို့ကို မိတ်သဟာယဖွဲ့ဖို့ မဆိုထားနှင့်။ အခြားလူများထံသို့ မည်သည့်အခါမျှ မိမိတို့ကိုယ်ကို ဖွင့်ချမပြပေ၊ သို့မဟုတ် လူတို့ကို လိမ်ညာလှည့်စားပြီးနောက်တွင် မတောင်းပန်ကြပေ။ ထိုသို့သော အမှုကိစ္စများနှင့်ပတ်သက်ပြီး မိမိတို့ကိုယ်ကို မည်သို့ သိမြင်လာသည်၊ သို့မဟုတ် မည်သို့ နောင်တရခဲ့သည်ဆိုသည်ကိုလည်း လုံးဝ မပြောပေ။ ဤအရာများထဲမှ မည်သည့်အရာကိုမျှ ၎င်းတို့ မလုပ်ဆောင်ကြပေ။ ဤသည်မှာ ၎င်းတို့သည် မိမိတို့ကိုယ်ကို မသိကြကြောင်း၊ အမှန်တကယ် နောင်တရခြင်းမရှိကြကြောင်းကို သက်သေပြပေသည်။ ၎င်းတို့က မိမိတို့ လှည့်စားတတ်ကြောင်း၊ ရိုးသားသူတစ်ယောက်ဖြစ်လိုကြောင်း ပြောသောအခါတွင် ၎င်းတို့က ဆောင်ပုဒ်များကို အော်ပြီး အယူဝါဒကို ဟောပြောနေခြင်း သက်သက်သာဖြစ်သည်။ ဤထက် မပိုပေ။ ဤအရာများကို ၎င်းတို့ လုပ်ဆောင်ခြင်းမှာ ရေစုန်မျှောလိုက်ပြီး လူအများနောက်သို့လိုက်ဖို့ ကြိုးစားနေသောကြောင့် ဖြစ်နိုင်သည်။ သို့မဟုတ် အသင်းတော်အသက်တာ၏ ပတ်ဝန်းကျင်က ၎င်းတို့ကို အပေါ်ယံလုပ်ဆောင်ပြီး ဟန်လုပ်ရန် အတင်းအကျပ်စေခိုင်းသောကြောင့် ဖြစ်နိုင်သည်။ မည်သို့ပင်ဖြစ်စေ ထိုသို့သော ဆောင်ပုဒ်များကို အော်ဟစ်သူများနှင့် အယူဝါဒကို ဟောပြောသူများသည် မည်သည့်အခါမျှ အမှန်တကယ် နောင်တရကြလိမ့်မည်မဟုတ်သကဲ့သို့၊ ဘုရားသခင်၏ ကယ်တင်ခြင်းကို သေချာပေါက် ရရှိနိုင်ကြလိမ့်မည် မဟုတ်ပေ။

လူတို့ကို လက်တွေ့လုပ်ဆောင်ရန် ဘုရားသခင်အလိုရှိသော သမ္မာတရားတိုင်းသည် လူတို့အား အဖိုးအခပေးဆပ်ရန်၊ ၎င်းတို့၏ လက်တွေ့အသက်တာများတွင် ထိုသမ္မာတရားတိုင်းကို အမှန်တကယ် လက်တွေ့လုပ်ဆောင်ပြီး တွေ့ကြုံရန် တောင်းဆိုသည်။ ဘုရားသခင်က လူတို့အား စကားလုံးများနှင့် အယူဝါဒများကို ရွတ်ဖတ်ခြင်း၊ မိမိကိုယ်ကို သိမြင်မှုအား ပြောဆိုခြင်း၊ မိမိတို့ လှည့်စားတတ်ကြောင်း၊ လူလိမ်များဖြစ်ကြောင်း၊ ကောက်ကျစ်ကြောင်း၊ ကလိမ်ကကျစ်ပြုလုပ်ပြီး လှည့်ဖြားကြောင်း၊ လိမ်လည်ကြောင်းကို အသိအမှတ်ပြုခြင်းမျှအားဖြင့် ပါးစပ်ပြောမျှသာ လုပ်ဆောင်ရန် ဖြစ်စေ၊ ဤအရာများကို အကြိမ်ရေအနည်းငယ် ကျယ်လောင်စွာ ပြောဆိုပြီး ပစ်ထားလိုက်ရန်ဖြစ်စေ မတောင်းဆိုပေ။ လူတစ်ယောက်သည် ဤအရာအားလုံးကို ဝန်ခံသော်လည်း ထို့နောက်၌ အနည်းငယ်မျှပင် မပြောင်းလဲလျှင်၊ သူသည် ဆက်လက်၍ လိမ်ညာပြီး လှည့်စားကာ လှည့်ဖြားလျှင်၊ တစ်စုံတစ်ခုကို သူ ကြုံတွေ့သောအခါ တူညီသော စာတန်ဆန်သော လှည့်ကွက်များ၊ တူညီသော စာတန်ဆန်သော နည်းလမ်းများကို အသုံးချလျှင် သူ၏ နည်းစနစ်များ၊ နည်းလမ်းများက မည်သည့်အခါမျှ မပြောင်းလဲလျှင် ဤသူသည် သမ္မာတရား၏ လက်တွေ့ကျမှုအတွင်းသို့ ဝင်ရောက်နိုင်စွမ်းရှိသလော။ သူသည် သူ၏ စိတ်သဘောထားကို ပြောင်းလဲနိုင်လိမ့်ဦးမည်လော။ လုံးဝ မပြောင်းလဲနိုင်ပေ။ သင်သည် သင့်ကိုယ်သင် ဆင်ခြင်သုံးသပ်နိုင်ပြီး သိရှိနိုင်ရမည်။ ညီအစ်ကိုမောင်နှမများရှေ့တွင် သင့်ကိုယ်သင် ဖွင့်ဟပြီး ချပြရန်၊ သင်၏ အခြေအနေမှန်ကို မိတ်သဟာယဖွဲ့ပြရန် သတ္တိရှိရမည်။ သင်သည် သင်၏ ဖောက်ပြန်ပျက်စီးသော စိတ်သဘောထားကို မချပြရဲလျှင်ဖြစ်စေ၊ မစိစစ်ရဲလျှင်ဖြစ်စေ၊ သင်၏ အမှားများကို ဝန်မခံရဲလျှင်ဖြစ်စေ မိမိကိုယ်ကို သိသောသူဖြစ်ဖို့ မဆိုထားနှင့်၊ သမ္မာတရားကို လိုက်စားခြင်းပင်မရှိပေ။ လူတိုင်းသည် သူတစ်ပါးတို့၏ အထင်ကြီးလေးစားမှုကို ရဖို့အတွက် ကြွားဝါသော၊ အခြားလူများ၏ လေးစားမှုကို ရရှိရန်အတွက်သက်သက်ဖြင့် ဘုရားသခင်ကို မည်မျှချစ်ကြောင်း၊ ဘုရားသခင်ကို မည်မျှနာခံကြောင်း၊ ဘုရားသခင်အပေါ် မည်မျှ သစ္စာစောင့်သိမှုရှိကြောင်းနှင့် ဘုရားသခင်က ၎င်းတို့ကို မည်မျှချစ်ကြောင်းတို့ကို သက်သေခံသော ထိုဘာသာရေးသမားများကဲ့သို့ဖြစ်လျှင်၊ လူတိုင်းသည် ၎င်းတို့၏ ကိုယ်ပိုင်တစ်ဦးချင်းစီ၏ အစီအစဉ်များထားရှိပြီး ၎င်းတို့၏ စိတ်နှလုံးထဲတွင် သီးသန့်နေရာတစ်ခုကို ထိန်းသိမ်းထားလျှင် မည်သူက တကယ့်အတွေ့အကြုံများကို ပြောဆိုနိုင်မည်နည်း။ တစ်ဦးနှင့်တစ်ဦးပြောပြရန် တစ်ဦးတလေတွင် စစ်မှန်သောအတွေ့အကြုံ အဘယ်သို့ ရှိနိုင်မည်နည်း။ “သင်၏ အတွေ့အကြုံများကို မျှဝေခြင်းနှင့် မိတ်သဟာယပြုခြင်း” ဆိုသည်မှာ ဘုရားနှုတ်ကပတ်တော်နှင့်ဆိုင်သည့် သင်၏အတွေ့အကြုံနှင့် အသိကို မိတ်သဟာယဖွဲ့ခြင်းဖြစ်သည်။ သင်၏ စိတ်နှလုံးထဲတွင်ရှိသည့် အတွေးတိုင်း၊ သင်၏အခြေအနေ၊ သင့်ထံတွင် ပေါ်လွင်သည့် ဖောက်ပြန်ပျက်စီးသော စိတ်သဘောထားကို ထုတ်ဖော်ပြောဆိုခြင်းဖြစ်သည်။ ဤအရာတို့ကို အခြားလူများအား သိမြင်ခွင့်ပေးခြင်း၊ ထို့နောက်တွင် သမ္မာတရားကို မိတ်သဟာယဖွဲ့ခြင်းအားဖြင့် ပြဿနာကို ဖြေရှင်းခြင်းတို့ ဖြစ်သည်။ အတွေ့အကြုံများကို ဤနည်းဖြင့် မိတ်သဟာယဖွဲ့သည့်အခါမှသာ လူတိုင်းက အကျိုးဖြစ်ပြီး ဆုလာဘ်များကို ခံစားရသည်။ ဤအရာသည်သာ စစ်မှန်သော အသင်းတော်အသက်တာဖြစ်သည်။ ဘုရားနှုတ်ကပတ်တော်၊ သို့မဟုတ် ဓမ္မတေးသီချင်းတစ်ပုဒ်အပေါ် သင်၏ အသိအမြင်များကို အနှစ်မဲ့ ပြောဆိုပြီးတော့ သင်သည် ရှေ့ဆက်လုပ်ဆောင်ခြင်းလုံးဝမရှိဘဲ၊ သင်၏ တကယ့်အခြေအနေ၊ သို့မဟုတ် ပြဿနာများကို ယူဆောင်လာခြင်းမရှိဘဲ သင်ကျေနပ်သလို မိတ်သဟာယပြုခြင်းသက်သက်ဖြစ်လျှင်၊ ထိုသို့သော မိတ်သဟာယမျိုးသည် အကျိုးမဖြစ်စေပေ။ လူတိုင်းက အယူဝါဒဆိုင်ရာ၊ သို့မဟုတ် သီအိုရီဆိုင်ရာ အသိအမြင်များကို ပြောကြသော်လည်း တကယ့်အတွေ့အကြုံများမှ ၎င်းတို့ ရရှိသော အသိပညာအကြောင်း လုံးဝ မပြောလျှင်၊ သမ္မာတရားကို မိတ်သဟာယဖွဲ့သောအခါ ၎င်းတို့သည် ၎င်းတို့၏ ကိုယ်ရေးကိုယ်တာ ဘဝများ၊ ၎င်းတို့၏ လက်တွေ့ဘဝ ပြဿနာများနှင့် ၎င်းတို့၏ ကိုယ်ပိုင်အတွင်းရေးများ ပြောခြင်းကို ရှောင်လျှင် စစ်မှန်သော မိတ်သဟာယက မည်သို့ ဖြစ်ပေါ်နိုင်မည်နည်း။ စစ်မှန်သော ယုံကြည်မှု အဘယ်သို့ ရှိနိုင်မည်နည်း။ မည်သည့်အရာမျှ ရှိနိုင်မည်မဟုတ်။ အကယ်၍ ဇနီးသည်တစ်ဦးက သူမ၏ခင်ပွန်းသည်အား သူမ၏စိတ်နှလုံးထဲရှိ စကားများကို လုံးဝ ထုတ်မပြောပြပါက၊ ရင်းနှီးမှုဟု မှတ်ယူသလော။ သူတို့သည် အချင်းချင်း၏ စိတ်ကို သိဖို့ ဖြစ်နိုင်သလော။ (မဖြစ်နိုင်ပါ။) ဤသို့ဆိုလျှင် သူတို့က “နင့်ကိုငါချစ်တယ်”ဟု အစဉ်မပြတ် ပြောကြသည်ဆိုကြပါစို့။ ဤအရာကိုသာ သူတို့ပြောသော်လည်း သူတို့၏ စိတ်နှလုံးများထဲ အမှန်တကယ် စဉ်းစားနေကြသည့်အရာ၊ သူတို့၏ လက်တွဲဖော်ထံမှ သူတို့မျှော်လင့်သည့်အရာ သို့မဟုတ် သူတို့၌ရှိနေသည့် ပြဿနာများတို့ကို မည်သည့်အခါမျှ အချင်းချင်း ဖွင့်ပြခြင်း၊ သို့မဟုတ် ပြောပြခြင်း မရှိဖူးချေ။ သူတို့သည်မည်သည့်အခါမျှ အချင်းချင်း စိတ်ချယုံကြည်ခြင်း မရှိကြပေ။ ပြီးလျှင် သူတို့သည် အတူတကွရှိနေကြသည့်အခါ တစ်ဦးနှင့်တစ်ဦး အပေါ်ယံ ယဉ်ကျေးသိမ်မွေ့သော စကားများမှအပ ဘာမျှမရှိကြပေ။ သူတို့သည် အမှန်တကယ် လင်မယားဖြစ်ကြသလော။ မဟုတ်သည်မှာ သေချာသည်။ အလားတူပင် အကယ်၍ ညီအစ်ကိုမောင်နှမများသည် အချင်းချင်း စိတ်ချယုံကြည်နိုင်စွမ်း ရှိကာ၊ အချင်းချင်း ကူညီနိုင်စွမ်း ရှိပြီး၊ အချင်းချင်း ကူညီနိုင်စွမ်းနှင့် ထောက်ပံ့နိုင်စွမ်းရှိဖို့ ဆိုပါက အယောက်တိုင်းစီသည် ၎င်းတို့၏စစ်မှန်သော အတွေ့အကြုံများ အကြောင်းကို ပြောရမည် ဖြစ်သည်။ အကယ်၍ သင်သည် သင်၏ကိုယ်ပိုင် စစ်မှန်သော အတွေ့အကြုံများအကြောင်းကို ဘာမျှ မပြောဘဲ လူနားလည်သည့် စကားများနှင့် အယူဝါဒကိုသာ ဟောလျှင်၊ ဘုရားသခင်အား ယုံကြည်ခြင်းနှင့်ပတ်သက်သည့် အယူဝါဒအနည်းငယ်ကိုသာ ဟောပြီး ဆန်းသစ်မှုမရှိသော စကားလုံးဟောင်းများကိုသာပြောကာသင့်စိတ်နှလုံးထဲရှိသည့်အရာကို ဖွင့်မပြောပါက သင်သည် ရိုးသားသောသူတစ်ဦး မဟုတ်သကဲ့သို့ ရိုးသားသူတစ်ဦး ဖြစ်နိုင်စွမ်း မရှိပေ။ တူညီသည့် ဥပမာကို အသုံးပြုရလျှင် နှစ်အချို့ကြာ အတူနေထိုင်ခဲ့စဉ်တွင်၊ ခင်ပွန်းနှင့် ဇနီးတို့သည် ရံဖန်ရံခါ စတင်စကားများ ရန်ဖြစ်ကြလျက်၊ အချင်းချင်း နေသားကျဖို့ ကြိုးစားကြသည်။ သို့ရာတွင် သင်တို့နှစ်ဦးလုံးတွင် သာမန်လူ့သဘာဝ ရှိပါက၊ ပြီးလျှင် ဘဝတွင် သို့မဟုတ် အလုပ်တွင် သင် ကြုံတွေ့ရသည့် မည်သည့်အခက်အခဲများကိုမဆို၊ သင်စိတ်ထဲ၌တွေးနေသည့် မည်သည့်အရာမဆို၊ အမှုအရာများကို ဖြေရှင်းဖို့ သင်မည်သို့ စီစဉ်နေပါစေ၊ သင်၏သားသမီးများအနာဂတ်အတွက် သင်၌ ရှိသည့် အကြံဉာဏ်များ၊ သို့မဟုတ် အစီအစဉ်များဖြင့် ပတ်သက်လျှင် သင်သည် သူ့ကို အစဉ် ပွင့်လင်းစွာ စကားပြောပြီး သူကလည်း သင့်ကို ထိုသို့စကားပြောလျှင် သင်သည် သင်၏လက်တွဲဖော်ကို ဤအရာအားလုံးကို ပြောပြလျှင် သင်တို့နှစ်ဦးသည် အချင်းချင်း အထူးတလည် ရင်းနှီးနေမည် မဟုတ်လော။ သို့သော် သူသည် သူ၏အတွင်းကျကျ အတွေးများကို သင့်အား မည်သည့်အခါမျှ မပြောဘဲ၊ အိမ်သို့ လစာ ယူဆောင်လာခြင်းသာလုပ်ဆောင်လျှင်၊ သင်က သူ့အား သင်၏အတွေးများကို မည်သည့်အခါမျှ မပြောဘဲ၊ သင်တို့သည် မည်သည့်အခါမျှ အချင်းချင်း စိတ်ချယုံကြည်ခြင်းမရှိကြလျှင်၊ သင်တို့နှစ်ဦးကြားတွင် စိတ်ခံစားချက်ဆိုင်ရာ ကွာဟချက် တစ်ခု ရှိနေသည်မဟုတ်လော။ သင်တို့သည် အချင်းချင်း၏ အတွေးများနှင့် အစီအစဉ်များကို နားမလည်ကြသည့်အတွက် ကွာဟချက် ရှိနေမည်မှာ သေချာသည်။ အဆုံး၌ သင်၏လက်တွဲဖော်သည် မည်သည့် လူစားမျိုးဖြစ်သည်ကို သင်သိမြင်နိုင်မည်မဟုတ်သကဲ့သို့၊ သူကလည်း သင်မည်သည့်လူစားမျိုးဖြစ်သည်ကို သိနိုင်မည်မဟုတ်ပေ။ သင်သည် သူ၏လိုအပ်ချက်များကို နားလည်မည်မဟုတ်သကဲ့သို့၊ သူကလည်း သင်၏လိုအပ်ချက်များကို နားလည်မည်မဟုတ်ပေ။ လူတို့သည် နှုတ်ဖြင့်ဖြစ်စေ၊ ဝိညာဉ်ရေးရာဖြင့်ဖြစ်စေ ပြောဆိုဆက်ဆံခြင်း မရှိပါက၊ ၎င်းတို့ကြားတွင် ရင်းနှီးမှုရဖို့ ဖြစ်နိုင်ချေ မရှိပေ။ ပြီးလျှင် ၎င်းတို့သည် အချင်းချင်းအတွက် မထောက်ပံ့နိုင်သကဲ့သို့ မကူညီနိုင်ပေ။ သင်သည် ဤအရာကို တွေ့ကြုံပြီးဖြစ်သည်မဟုတ်လော။ သင်၏ မိတ်ဆွေက သူတွေးနေသည့်အရာအားလုံးနှင့် သူခံစားနေရသည့် မည်သည့်အရာမဆို သို့မဟုတ် သူထားရှိသည့် မည်သည့်ပျော်ရွှင်မှုကိုမဆို သင့်အား ဖွင့်ဟလျက်၊ အရာအားလုံးကို ယုံကြည်စွာ ရင်ဖွင့်ပြောပြပါက၊ သင်သည် အထူးပင် သူနှင့်ရင်းနှီးသည်ဟု ခံစားရမည်မဟုတ်သလော။ ဤအရာများကို သင့်အား သူပြောဖို့ လိုလားနေသည့်အကြောင်းအရင်းမှာ သင်က သူ့ကိုလည်း သင်၏အတွင်းကျကျ အတွေးများကို ယုံကြည်စွာ ပြောပြထားပြီးဖြစ်သောကြောင့် ဖြစ်သည်။ သင်တို့သည် အထူးပင်ရင်းနှီးပြီး ဤအရာကြောင့် သင်တို့ အချင်းချင်း အလွန်သင့်မြတ်ကာ အချင်းချင်း ကူညီနိုင်ကြလေသည်။ အသင်းတော်ရှိ ညီအစ်ကိုမောင်နှမများအကြား ဤမိတ်သဟာယဖွဲ့ခြင်းမျိုးနှင့် အပြန်အလှန်ပြုခြင်းမျိုး မရှိလျှင် ၎င်းတို့သည် သဟဇာတဖြစ်စွာ အဆင်ပြေနိုင်မည်မဟုတ်သကဲ့သို့၊ ၎င်းတို့၏ တာဝန်များကို ထမ်းဆောင်စဉ်တွင် အတူတကွ ကောင်းစွာ အလုပ်လုပ်ဖို့ မဖြစ်နိုင်သည်ကို တွေ့ရှိရမည် ဖြစ်သည်။ ထို့ကြောင့် သမ္မာတရားကို မိတ်သဟာယဖွဲ့ခြင်းသည် ဝိညာဉ်ရေးရာ ပြောဆိုဆက်ဆံမှုနှင့် ပွင့်လင်းစွာ ပြောဆိုနိုင်သည့် အရည်အချင်း လိုအပ်သည်။ ဤသည်မှာ ရိုးသားသူတစ်ယောက်ဖြစ်ရန် လူတစ်ယောက်တွင်ရှိရမည့် စည်းမျဉ်းတစ်ခုဖြစ်သည်။

အချို့က ရိုးသားသူတစ်ဦးဖြစ်ရန် သမ္မာတရားကို ပြောပြီး စိတ်နှလုံးအတွင်းမှ ပြောဆိုရမည်၊ လိမ်ညာလှည့်စားလျှင် ထိုသူသည် ဖွင့်ပြောကာ မိမိကိုယ်ကို ဖွင့်ချပြရမည်ဖြစ်သည်၊ မိမိ၏ အမှားများကို ဝန်ခံရမည်ဆိုသည်ကို ကြားသည့်ခါ ၎င်းတို့က၊ “ရိုးသားရန် ခက်ခဲသည်။ ကျွန်ုပ်တွေးသမျှကို အခြားသူများအား ပြောရမည်လော။ အပြုသဘောဆောင်သောအရာများကို မိတ်သဟာယဖွဲ့ခြင်းမှာ မလုံလောက်သလော။ အခြားသူများအား ကျွန်ုပ်၏ မကောင်းသော သို့မဟုတ် ဖောက်ပြန်ပျက်စီးသော ဘက်ကို ပြောပြရန်မလိုအပ်ပေ၊ ကျွန်ုပ်ပြောပြရန်လိုသလော” ဟု ဆိုကြ၏။ အကယ်၍ သင်သည် အခြားသူတို့အား ဖွင့်ချမပြပါက၊ သင့်ကိုယ်သင် စိစစ်ခြင်း မပြုပါက သင်သည် သင့်ကိုယ်သင် မည်သည့်အခါမျှ သိလိမ့်မည်မဟုတ်။ သင်သည် မည်သည့်အရာဖြစ်ကြောင်း မည်သည့်အခါမျှ သတိပြုမိလိမ့်မည်မဟုတ်ဘဲ အခြားသူများက သင့်ကို ဘယ်သောအခါမျှ ယုံကြည်နိုင်လိမ့်မည် မဟုတ်ပေ။ ဤသည်မှာ အမှန်တရားတစ်ခုဖြစ်သည်။ အကယ်၍ သင့်အား အခြားသူများ ယုံကြည်စေလိုလျှင် သင်သည် ပထမဦးစွာ ရိုးသားရမည်။ ရိုးသားသည့် လူတစ်ဦးဖြစ်ဖို့၊ သင်၏ စိတ်နှလုံးကို အယောက်တိုင်း တွေ့မြင်နိုင်ဖို့အလို့ငှာ၊ သင် တွေးနေသည့် အရာအားလုံးကို မြင်နိုင်ပြီး၊ သင်၏ သရုပ်မှန်ကို ကြည့်ရှုနိုင်ဖို့အလို့ငှာ၊ ဦးစွာပထမ သင်၏ စိတ်နှလုံးကို ဖွင့်ပြရမည်။ သင်သည် မိမိကိုယ်ကိုယ် ရုပ်ဖျက်ဖို့ သို့မဟုတ် ဖုံးကွယ်ဖို့ မကြိုးစားရ။ ထိုအခါမှသာ အခြားလူများက သင့်ကို ယုံကြည်ပြီး ရိုးသားသူတစ်ယောက်ဖြစ်သည်ဟု ယူဆကြလိမ့်မည်။ ဤသည်မှာ အခြေခံအကျဆုံး လက်တွေ့လုပ်ဆောင်ချက်ဖြစ်ပြီး ရိုးသားသော လူတစ်ဦးဖြစ်ခြင်း၏ မရှိမဖြစ်လိုအပ်ချက်တစ်ခုဖြစ်သည်။ သင်သည် အမြဲ ဟန်ဆောင်နေပါက၊ အမြဲ သန့်ရှင်းခြင်း၊ မြင့်မြတ်ခြင်း၊ ကြီးမြတ်ခြင်းနှင့် မြင့်မားသော စရိုက်တို့ ရှိသည်ဟု ဟန်ဆောင်နေပါက၊ သင်၏ ဖောက်ပြန်ပျက်စီးမှုနှင့် အပြစ်အနာအဆာများကို အခြားသူများထံမှ ဖုံးကွယ်ထားပါက၊ ၎င်းတို့အား ပုံရိပ်အတုတစ်ခုကို တင်ပြနေပါက၊ သင်သည် ဖြောင့်မှန်သောသူ၊ ကြီးမြတ်သောသူ၊ ကိုယ်ကျိုးစွန့်သောသူ၊ တရားမျှတသောသူနှင့် ကိုယ်ကျိုးမဖက်သောသူဖြစ်သည်ဟု ၎င်းတို့အား ယုံကြည်စေပါက ဤအရာတွင် လှည့်ဖြားတတ်ခြင်းနှင့် ပရိယာယ်တို့ မရှိသလော။ အချိန်ကြာလာသည်နှင့်အမျှ လူတို့သည် သင့်ကို ထိုးထွင်းသိမြင်နိုင်မည် မဟုတ်လော။ သို့ဖြစ်၍ ကြောင်သူတော်တစ်ဦး မဖြစ်ပါနှင့် သို့မဟုတ် ဟန်ဆောင်မှု မပြုလုပ်ပါနှင့်။ ထိုအစား ရိုးရှင်းပြီး ပွင့်လင်းလော့၊ မိမိကိုယ်ကို ချပြရန် သင်ယူလော့၊ သင်၏ စိတ်နှလုံးကို အခြားသူများ မြင်နိုင်ရန် ချပြလော့။ သင်၏ အတွေးအခေါ်အားလုံးနှင့် သင်လုပ်ဆောင်လိုသော အရာအားလုံးကို၊ ယင်းတို့သည် အပြုသဘောဆောင်သည်ဖြစ်စေ၊ အပျက်သဘောဆောင်သည်ဖြစ်စေ အခြားသူများ မြင်နိုင်ရန် ချပြနိုင်ပါက သို့ဆိုလျှင် သင်သည် ရိုးသားနေခြင်း မဟုတ်လော။ သင်သည် မိမိကိုယ်ကို အခြားသူများ မြင်နိုင်ရန် ချပြသည့်အခါ ဘုရားသခင်သည် သင့်ကို ကြည့်ရှုနေသည်။ ကိုယ်တော်က “သင်သည် မိမိကိုယ်ကို အခြားသူများ မြင်နိုင်ရန် ချပြပြီးဖြစ်သဖြင့် သင်သည် ငါ့ရှေ့မှောက်၌လည်း ဧကန်မုချ ရိုးသားပေသည်” ဟု မိန့်တော်မူလိမ့်မည်။ သို့သော် အကယ်၍ သင်သည် အခြားသူများ မမြင်သည့်အခါ၊ ဘုရားသခင်ထံ၌သာ သင့်ကိုယ်သင် ဖွင့်ဟပြပြီး၊ ကြီးမြတ်ကာ မြင့်မြတ်သကဲ့သို့ သို့မဟုတ် ၎င်းတို့နှင့်အတူတူ ရှိသည့်အချိန်တွင် ကိုယ်ကျိုးမငဲ့သကဲ့သို့ အစဉ်သဖြင့် ဟန်ဆောင်ပါက၊ ဘုရားသခင်သည် သင့်အား မည်သို့ ထင်မည်နည်း။ မည်သည့်အရာကို ပြောဆိုလိမ့်မည်နည်း။ သူက၊ “သင်သည်လုံးလုံးလျားလျားပင်လှည့်စားသူတစ်ယောက်ဖြစ်သည်။ သင်သည် လုံးလုံးလျားလျားပင် သူတော်ကောင်း ဟန်ဆောင်ပြီး ယုတ်မာ၏၊ ထို့အပြင် သင်သည် ရိုးသားသောလူတစ်ဦး မဟုတ်” ဟု ဆိုလိမ့်မည်။ ထို့ကြောင့် ဘုရားက သင့်အား စီရင်လိမ့်မည်။ အကယ်၍ သင်သည် ရိုးသားသော လူတစ်ဦးဖြစ်လိုပါက သင်သည် ဘုရားသခင်ရှေ့၌ဖြစ်စေ၊ အခြားသူတို့၏ရှေ့၌ဖြစ်စေ သင့်စိတ်အတွင်းရှိသော အခြေအနေနှင့် သင့်စိတ်နှလုံးထဲရှိ စကားများအကြောင်းတို့ကို ရိုးသားပွင့်လင်းသည့် ဖြစ်ကြောင်းကုန်စင် ပြောနိုင်သင့်သည်။ ဤသည်မှာ စွမ်းဆောင်ရရှိရန် လွယ်ကူသလော။ ယင်းက လေ့ကျင့်ခြင်း အချိန်ကာလတစ်ခုအပြင် ဘုရားသခင်ထံ မကြာခဏ ဆုတောင်းခြင်းနှင့် မှီခိုခြင်းတို့လည်း လိုအပ်ပေသည်။ သင်သည် အရာခပ်သိမ်းတွင် စိတ်နှလုံးထဲမှနေ၍ ရိုးရှင်းစွာ၊ ပွင့်လင်းစွာပြောဆိုရန် သင့်ကိုယ်သင် လေ့ကျင့်ရမည်။ ဤကဲ့သို့သော လေ့ကျင့်မှုမျိုးဖြင့် သင် တိုးတက်နိုင်ပေသည်။ သင်သည် အကြီးစား အခက်အခဲကို ကြုံတွေ့လျှင် ဘုရားသခင်ထံ ဆုတောင်းပြီး သမ္မာတရားကို ရှာဖွေရမည်။ သမ္မာတရားကို လက်တွေ့လုပ်ဆောင်နိုင်သည်အထိ သင်၏စိတ်နှလုံးထဲတွင်တွန်းလှန်တိုက်ခိုက်ပြီး ဇာတိပကတိကို အောင်မြင်ဖို့ လိုအပ်သည်။ ထိုသို့သင့်ကိုယ်သင် လေ့ကျင့်ရာတွင် နည်းနည်းချင်းဆိုသလို သင်၏ စိတ်နှလုံးသည် တဖြည်းဖြည်း ဖွင့်ဟလာမည်။ သင်သည် ပို၍ပို၍သန့်စင်လာမည်ဖြစ်ကာသင်၏ အပြောနှင့် အလုပ်၏ သက်ရောက်မှုများသည် ယခင်ကထက် ကွာခြားလိမ့်မည်။ သင်၏အလိမ်အညာများနှင့် လှည့်စားမှုများသည် ပို၍ နည်းပါးလာမည်ဖြစ်ကာ ဘုရားသခင်၏ ရှေ့မှောက်တွင် သင် အသက်ရှင်နိုင်လိမ့်မည်။ ထို့နောက်တွင် သင်သည် အခြေခံအားဖြင့် ရိုးသားသူတစ်ဦး ဖြစ်လာပြီးဖြစ်လိမ့်မည်။

စာတန်၏ ဖျက်ဆီးခြင်းကို ခံရပြီးနောက်တွင်၊ လူသားမျိုးနွယ်အားလုံးသည် စာတန်ဆန်သော စိတ်သဘောထားဖြင့် အသက်ရှင်ကြသည်။ လူတို့သည် စာတန်ကဲ့သို့ပင် ကဏ္ဍတိုင်း၌ အယောင်ဆောင်ကြပြီး ဟန်လုပ်ကြသည်။ အမှုကိစ္စအားလုံးတွင် ကျီစားခြင်း၊ လှည့်ကွက်သုံးခြင်းတို့ကို ကျင့်သုံးကြသည်။ ၎င်းတို့က ကျီစားခြင်း၊ လှည့်ကွက်သုံးခြင်းတို့ကို ကျင့်သုံးခြင်းမရှိသည့်အရာတစ်ခုမျှ မရှိပေ။ လူအချို့သည် ဈေးဝယ်ထွက်ခြင်းကဲ့သို့သော အလွန်အတွေ့ရများသည့် ပြုဖွယ်ဆောင်တာများတွင်ပင် လှည့်ဖြားသော အရာများကို လုပ်ဆောင်ကြသည်။ ဥပမာအားဖြင့်၊ ၎င်းတို့သည် ခေတ်အဆန်ဆုံး ဝတ်စုံကို ဝယ်ပြီး ဖြစ်ကောင်းဖြစ်နိုင်သည်။ သို့သော် ၎င်းတို့က ထိုအရာကို အလွန်နှစ်သက်သော်လည်း ဘုရားကျောင်းထဲတွင် မဝတ်ဆင်ရဲပေ။ အကြောင်းမှာ ညီအစ်ကိုမောင်နှမများက ၎င်းတို့အကြောင်းကို ပြောပြီး ၎င်းတို့ကို လေးနက်မှုမရှိဟု ပြောမည်စိုးသောကြောင့်ဖြစ်သည်။ ထို့ကြောင့် ၎င်းတို့က အခြားလူများ၏ မမြင်ကွယ်ရာတွင်သာ ဝတ်ကြသည်။ ဤသည်မှာ မည်သို့သော အပြုအမူမျိုးဖြစ်သနည်း။ လှည့်စားသော လိမ်လည်သော စိတ်သဘောထားကို ထုတ်ဖော်ခြင်းဖြစ်သည်။ လူတစ်ယောက်က အဘယ်ကြောင့် ခေတ်ဆန်သော ဝတ်စုံတစ်ခုကို ဝယ်သော်လည်း ညီအစ်ကိုမောင်နှမများရှေ့တွင် မဝတ်ရဲသနည်း။ သူ၏ စိတ်နှလုံးတွင် ခေတ်ဆန်သောအရာများကို နှစ်သက်သည်။ ဘာသာမဲ့များကဲ့သို့ ကမ္ဘာလောက၏ ရေပန်းစားသော အရာများနောက်သို့ လိုက်သည်။ ညီအစ်ကိုမောင်နှမများက သူ့အကြောင်း ထွင်းဖောက်မြင်မည်ကိုလည်းကောင်း၊ သူမည်မျှ လေးနက်မှုမရှိကြောင်း မြင်မည်ကိုလည်းကောင်း၊ သူသည် လေးစားထိုက်သော၊ ဖြောင့်မတ်သောသူမဟုတ်ကြောင်း မြင်မည်ကိုလည်းကောင်း ကြောက်ရွံ့သည်။ သူ၏ စိတ်နှလုံးတွင် ခေတ်ဆန်သောအရာများနောက်ကို လိုက်ပြီး ထိုအရာများကို စွန့်လွှတ်ဖို့အတွက် အခက်အခဲဖြစ်သည်။ ထို့ကြောင့် အိမ်တွင်သာ ဝတ်ဆင်နိုင်ပြီး ညီအစ်ကိုမောင်နှမများအား မြင်ခွင့်ပေးဖို့ စိုးရွံ့သည်။ သူနှစ်သက်သောအရာများကို လူမြင်မခံနိုင်လျှင် အဘယ်ကြောင့် ထိုအရာများကို သူ မစွန့်လွှတ်နိုင်သနည်း။ သူ့အား ထိန်းချုပ်နေသော စာတန်ဆန်သောစိတ်သဘောထားတစ်ခုမရှိသလော။ သူသည် စကားများနှင့် အယူဝါဒများကို စဉ်ဆက်မပြတ် ပြောဆိုပြီး သမ္မာတရားကို နားလည်သည့်ပုံစံရှိသည့်တိုင်အောင် သမ္မာတရားကို လက်တွေ့မလုပ်ဆောင်နိုင်ပေ။ ဤသည်မှာ စာတန်ဆန်သော စိတ်သဘောထားတစ်ခုဖြင့် အသက်ရှင်နေသော သူတစ်ယောက်ဖြစ်သည်။ လူတစ်ယောက်သည် အစဉ်သဖြင့် အပြောနှင့် အလုပ်တွင် အခြားသူများကို လှည့်စားရန် အယောင်ဆောင်နေလျှင်၊ အခြားလူများအား သူ၏ အရှိအတိုင်း မြင်ခွင့်မပြုလျှင်၊ အခြားလူများရှေ့တွင် ဘာသာရေးကိုင်းရှိုင်းသူတစ်ယောက်၏ ပုံရိပ်ဖြင့် အစဉ်ဟန်ဆောင်လျှင် ထိုသူနှင့် ဖာရိရှဲတို့ကြား၌ မည်သည့်ကွာခြားချက်ရှိသနည်း။ သူသည် မကောင်းသော မိန်းမတစ်ယောက်၏ ဘဝကို နေထိုင်လိုသည်။ သို့သော် သူ၏ ဗြဟ္မစရိယအကျင့်အတွက် တည်ဆောက်ထားသော အထိမ်းအမှတ်တစ်ခုလည်း ရှိလိုသည်။ သူသည် လူအများရှေ့တွင် သူ၏ ထူးခြားဆန်းပြားသော ဝတ်စုံအား ဝတ်၍မရသည်ကို ကောင်းစွာသိကြသည်။ သို့ဆိုလျှင် အဘယ်ကြောင့် ဝယ်သနည်း။ ငွေကို ဖြုန်းတီးခြင်းမဟုတ်လော။ ယင်းမှာ သူသည် ဤသို့သောအရာမျိုးကို နှစ်သက်ပြီး ထိုဝတ်စုံကို တမ်းတမ်းစွဲဖြစ်နေသောကြောင့်သာဖြစ်သည်။ ထို့ကြောင့် သူသည် ထိုဝတ်စုံကို ဝယ်မှဖြစ်မည်ဟု ခံစားမိသည်။ သို့သော် ဝယ်ပြီးသည်နှင့် အပြင်တွင် ဝတ်လို့မရပေ။ သုံးလေးနှစ်ကုန်သွားပြီးနောက်တွင် သူသည် ထိုဝတ်စုံကို ဝယ်မိသည်ကို နောင်တရပြီး “ငါသည် ထိုသို့ ပြုလုပ်ရသည်အထိ အဘယ်သို့ဖြစ်ပြီး အလွန်မိုက်မဲကာ အလွန်စက်ဆုပ်ဖွယ်ဖြစ်ခဲ့ရသနည်း” ဟူ၍ ရုတ်တရက် အသိတရားရသွားသည်။ သူပင်လျှင် မိမိလုပ်သည့်အရာကို စက်ဆုပ်မိသည်။ သို့သော် သူ၏ လုပ်ရပ်များကို မထိန်းချုပ်နိုင်ပေ။ အဘယ်ကြောင့်ဆိုသော် သူသည် မိမိနှစ်သက်ပြီး လိုက်စားသည့်အရာကို လက်မလွှတ်နိုင်သောကြောင့်ဖြစ်သည်။ ထို့ကြောင့် သူသည် မိမိကိုယ်ကို ကျေနပ်စေရန်အတွက် မရိုးသားသည့် နည်းဗျူဟာများနှင့် လှည့်ကွက်ကို ခံယူကျင့်သုံးသည်။ သူသည် ဤသို့သော အသေးအဖွဲကိစ္စတွင် လှည့်စားသော စိတ်သဘောထားကို ထုတ်ဖော်လျှင် ပို၍ကြီးမားသော အရာတစ်ခုနှင့်ပတ်သက်လာလျှင် သမ္မာတရားကို လက်တွေ့လုပ်ဆောင်နိုင်လိမ့်မည်လော။ ဖြစ်နိုင်မည်မဟုတ်ပေ။ သိသာထင်ရှားစွာပင် လှည့်စားခြင်းသည် သူ၏ သဘာဝဖြစ်သည်။ လှည့်စားမှုသည် သူ၏ ပျော့ကွက်ဖြစ်သည်။ ခြောက်နှစ်၊ ခုနစ်နှစ်အရွယ်ရှိသော ကလေးတစ်ယောက်က သူ၏ မိသားစုနှင့်အတူ ကောင်းသောအရာတစ်ခုကို တစ်ကြိမ်စားလိုက်သည်။ မည်သည့်အရာဖြစ်သည်ကို အခြားကလေးများက သူ့ကို မေးသောအခါ သူက မျက်တောင်ခတ်လိုက်ပြီး “ငါ မေ့သွားပြီ” ဟူ၍ ပြောသည်။ အမှန်တကယ်တွင် သူက အခြားကလေးများကို မပြောပြလိုခြင်းသာဖြစ်သည်။ သူ ယခုတင်စားသည့်အရာကို အမှန်တကယ် မေ့သွားနိုင်သလော။ ဤခြောက်နှစ်၊ ခုနစ်နှစ်အရွယ်ကလေးသည် မုသားများပြောတတ်၏။ ဤသည်မှာ လူကြီးများက သူ့အား လုပ်ဆောင်ရန် သင်ပေးသောအရာတစ်ခုဖြစ်သလော။ သူ့အိမ်ပတ်ဝန်းကျင်၏ သက်ရောက်မှုတစ်ခု ဖြစ်သလော။ မဟုတ်ပေ။ ဤသည်မှာ လူ့သဘာဝဖြစ်သည်။ သူ၏ အမွေဖြစ်သည်။ လူသည် လှည့်စားသော စိတ်သဘောထားတစ်ခုနှင့်အတူ မွေးဖွားလာသည်။ အမှန်တကယ်တွင် ကလေးက ကောင်းသည့်အရာ မည်သည့်အရာကို စားပါစေ ဤသို့ပြုလုပ်ခြင်းမှာ သာမန်ပင်ဖြစ်သည်။ သူ၏ မိဘများက သူ့အတွက် ပြုလုပ်ပေးခဲ့ခြင်းဖြစ်သည်။ တခြားတစ်ယောက်၏ အစားအစာကို သူ ခိုးယူခဲ့ခြင်း မဟုတ်ပေ။ ဤကလေးက ထိုသို့သော အခြေအနေမျိုးတွင်၊ လိမ်ညာပြောရန် လုံးဝ မလိုအပ်သောအချိန်တွင် လိမ်ညာပြောနိုင်လျှင် အခြားသောကိစ္စများတွင် ပို၍ပင် လိမ်နိုင်ခြေရှိသည်မဟုတ်လော။ ဤအရာက မည်သည့်ပြဿနာကို ပုံဆောင်ပြနေသနည်း။ ဤသည်မှာ သူ၏ သဘာဝနှင့်ပတ်သက်သည့် ပြဿနာမဟုတ်သလော။ ထိုကလေးက ယခုတွင် အရွယ်ရောက်နေပြီဖြစ်ပြီး လိမ်ညာခြင်းသည် သူ၏ သဘာဝဖြစ်လာသည်။ သူသည် အမှန်ပင် လှည့်စားသူတစ်ယောက်ဖြစ်သည်။ ဤအရာကို အလွန်ငယ်သော အသက်အရွယ်မှစ၍ သူ့ထံတွင် မြင်နိုင်သည်။ လှည့်စားသောသူများသည် အခြားလူများကို လိမ်ညာကာ လှည့်စားခြင်းမပြုဘဲ မနေနိုင်ပေ။ ၎င်းတို့၏ လိမ်ညာလှည့်စားမှုများသည် အချိန်မရွေး၊ နေရာမရွေး သူ့ဘာသာ ထင်ရှားနိုင်သည်။ ၎င်းတို့က ဤအရာများကို မည်သို့လုပ်ဆောင်ရမည်ကို သင်စရာမလိုပေ၊ သို့မဟုတ် ဤအရာများကို လုပ်ဆောင်ရန် လှုံ့ဆော်ပေးဖို့မလိုပေ။ ၎င်းတို့သည် ထိုသို့လုပ်ဆောင်နိုင်သော အရည်အချင်းဖြင့် မွေးဖွားလာကြသည်။ ဤကလေးသည် အလွန်ငယ်သောအသက်အရွယ်တွင် လူတို့ကို လှည့်စားရန်အတွက် မုသားများ ကြံဖန်ပြုလုပ်နိုင်လျှင် သူ၏ လိမ်ညာမှုသည် အမှန်ပင် တစ်ကြိမ်တစ်ခါသာဖြစ်သော ပြစ်မှားမှုဖြစ်နိုင်သလော။ သေချာပေါက် မဖြစ်နိုင်ပေ။ ဤသည်မှာ သူသည် သဘောသဘာဝ အနှစ်သာရအရ လှည့်စားသောသူတစ်ယောက်ဖြစ်သည်ကို ပြသည်။ ဤသို့သော ရိုးရှင်းသောအရာတစ်ခုသည် ပိုင်းခြားသိမြင်ရန် လွယ်ကူသည် မဟုတ်လော။ လူတစ်ယောက်သည် ကလေးဘဝကတည်းက မုသားများကို ပြောနေခဲ့လျှင်လည်းကောင်း၊ မကြာခဏ လိမ်ညာလျှင်လည်းကောင်း၊ လိမ်လည်လှည့်စားရန်မလိုအပ်သည့် ရိုးရှင်းသော ကိစ္စများနှင့်ပင်ပတ်သက်ပြီး လူတို့ကို လိမ်လည်လှည့်စားလျှင်လည်းကောင်း၊ လိမ်ညာခြင်းက သူ၏ သဘာဝဖြစ်လာလျှင်လည်းကောင်း သူ့အတွက် ပြောင်းလဲရန် လွယ်ကူမည်မဟုတ်ပေ။ သူသည် အမှန်စင်စစ်ပင် လှည့်ဖြားတတ်သူဖြစ်သည်။ လှည့်ဖြားတတ်သောသူများသည် ကယ်တင်ခြင်းမခံရနိုင်ဟု အဘယ်ကြောင့်ဆိုသနည်း။ အဘယ်ကြောင့်ဆိုသော် ၎င်းတို့သည် သမ္မာတရားကို လက်ခံဖို့ အလားအလာ မရှိသောကြောင့်ဖြစ်သည်။ ထို့ကြောင့် ၎င်းတို့သည် သန့်စင်ခြင်း၊ ပြောင်းလဲခြင်းခံရဖို့ မဖြစ်နိုင်ပေ။ ဘုရားသခင်၏ ကယ်တင်ခြင်းကို လက်ခံရရှိနိုင်သူများက ဤသို့မဟုတ်ပေ။ ၎င်းတို့သည် အစကတည်းက အတော်အတန် ဟန်ဆောင်မှုကင်းသည်။ ၎င်းတို့က လိမ်ညာမှု အနည်းငယ်ပြောလျှင် ရှက်၍ မျက်နှာနီရဲကာ အနေရခက်ဖို့ ဖြစ်နိုင်ခြေများသည်။ ထိုသို့သော သူတစ်ယောက်က ရိုးသားသူဖြစ်ရန် ပို၍ လွယ်ကူသည်။ သင်က ၎င်းတို့ကို လိမ်ရန်၊ ညာရန် ခိုင်းစေလျှင် ၎င်းတို့က ခက်ခဲသည်ဟု မြင်လိမ့်မည်။ ၎င်းတို့ အမှန်တကယ် လိမ်ညာသောအခါတွင် စကားများကို အကုန်ပြောမထွက်ဘဲ လူတိုင်းက ချက်ချင်း ရိပ်စားမိနိုင်သည်။ ဤသူတို့သည် အတော်အတန် ရိုးရှင်းသော သူများဖြစ်ပြီး၊ သမ္မာတရားကို လက်ခံနိုင်လျှင် ကယ်တင်ခြင်းကိုရရှိဖို့ ပို၍ ဖြစ်နိုင်ခြေများသည်။ ဤသို့သောသူမျိုးသည် အထူးအခြေအနေများအောက်တွင်၊ အခြားနည်းလမ်းမရှိတော့သောအချိန်များတွင်သာ လိမ်ညာကြသည်။ ယေဘုယျအားဖြင့် ၎င်းတို့သည် အမှန်တရားကို အမြဲ ပြောနိုင်ကြသည်။ ၎င်းတို့သည် သမ္မာတရားကို လိုက်စားသရွေ့ နှစ်အနည်းငယ် အားစိုက်ထုတ်လျှင် ဤဖောက်ပြန်ပျက်စီးခြင်း လက္ခဏာကို ဖယ်ရှားနိုင်လိမ့်မည်။ ထို့နောက်တွင် ရိုးသားသူတစ်ယောက်ဖြစ်ရန် ၎င်းတို့အတွက် ခက်ခဲမည်မဟုတ်ပေ။

ရိုးသားသောသူများအတွက် ဘုရားသခင် သတ်မှတ်သည့် စံနှုန်းမှာ အဘယ်နည်း။ ဘုရားသခင်၏ သတ်မှတ်ချက်များကို ဤဘုရားနှုတ်ကပတ်တော် အခန်းတွင်ရှိသော သတိပေးချက် သုံးချက်တွင် မည်သို့ ဖော်ပြပေးထားသနည်း။ (“ရိုးသားဖြောင့်မတ်ခြင်းဆိုသည်မှာ ဘုရားသခင်ထံ သင့်နှလုံးသားကို ပေးအပ်ခြင်း၊ အရာခပ်သိမ်းတွင် ဘုရားသခင်ကို သဘောရိုးအတိုင်း ဆက်ဆံခြင်း၊ အရာအားလုံးတွင် ဘုရားသခင်နှင့် ပွင့်လင်းမှုရှိခြင်း၊ အမှန်တရားကို မည်သည့်အခါမျှ ကွယ်ဝှက်မထားခြင်း၊ မိမိအထက်မှ လူများနှင့် အောက်မှလူများကို လှည့်စားခြင်းကို မည်သည့်အခါမျှ မပြုခြင်းနှင့်၊ ဘုရားသခင်အား မျက်နှာလိုမျက်နှာရပြုလုပ်ရန်အတွက်သာ အမှုအရာများကို လုပ်ဆောင်မှုမဟုတ်ခြင်းတို့ပင် ဖြစ်သည်။ အတိုချုံး၍ဆိုရလျှင် ရိုးသားခြင်း ဆိုသည်မှာ သင်၏ လုပ်ရပ်များနှင့် စကားများတွင် စင်ကြယ်ဖို့နှင့် ဘုရားသခင်ကို ဖြစ်စေ၊ လူသားကိုဖြစ်စေ မလှည့်စားခြင်းဖြစ်သည်။...အကယ်၍ သင့်စကားများက ဆင်ခြေများ၊ အဖိုးမတန်သော ကျိုးကြောင်းပြချက်များနှင့် ပြည့်နှက်နေမည် ဆိုပါက၊ သင်သည် သမ္မာတရား လက်တွေ့ကျင့်သုံး ရမည်ကို အလွန်တရာကို စက်ဆုပ်သောသူတစ်ဦး သာဖြစ်သည်ဟု ငါဆို၏။ အကယ်၍ သင့်ထံတွင် လျှို့ဝှက်ကိစ္စများစွာ ရှိသဖြင့် သင်သည် ဝေမျှရန် ဝန်လေးနေပါက၊ သင်သည် အလင်း၏ လမ်းကို ရှာဖွေဖို့ အခြားသူများရှေ့တွင် သင်၏ လျှို့ဝှက်ချက်များကို၊ သင်၏ အခက်အခဲများကို ချခင်းပြရန် အပြင်းအထန် ငြင်းဆန်နေပါက သင်သည် ကယ်တင်ခြင်းကို အလွယ်တကူ မရရှိနိုင်သောသူ၊ အမှောင်ထုထဲမှ လွယ်ကူစွာ မထွက်နိုင်သူ ဖြစ်သည်ဟုငါဆို၏။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်)) ဤနေရာတွင် အထူးအရေးကြီးသော စာကြောင်းတစ်ကြောင်းရှိသည်။ မည်သည့်စာကြောင်းဖြစ်သည်ကို သင်တို့ မြင်သလော။ (ဘုရားသခင်က ပြောသည်။ “အကယ်၍ သင့်ထံတွင် လျှို့ဝှက်ကိစ္စများစွာ ရှိသဖြင့် သင်သည် ဝေမျှရန် ဝန်လေးနေပါက၊ သင်သည် အလင်း၏ လမ်းကို ရှာဖွေဖို့ အခြားသူများရှေ့တွင် သင်၏ လျှို့ဝှက်ချက်များကို၊ သင်၏ အခက်အခဲများကို ချခင်းပြရန် အပြင်းအထန် ငြင်းဆန်နေပါက သင်သည် ကယ်တင်ခြင်းကို အလွယ်တကူ မရရှိနိုင်သောသူ၊ အမှောင်ထုထဲမှ လွယ်ကူစွာ မထွက်နိုင်သူ ဖြစ်သည်ဟုငါဆို၏။”) မှန်သည်။ ထိုသို့ဖြစ်သည်။ ဘုရားသခင်က “အကယ်၍ သင့်ထံတွင် ဝေမျှရန် သင် ဝန်လေးသည့် လျှို့ဝှက်ကိစ္စများစွာ ရှိပါက” ဟူ၍ ပြောသည်။ လူတို့သည် ၎င်းတို့ မပြောဆိုရဲသည့် အရာများစွာကို လုပ်ဆောင်ခဲ့ပြီး မကောင်းသည့် ဘက်ခြမ်းများစွာရှိကြသည်။ ၎င်းတို့၏ နေ့စဉ်လုပ်ရပ်များတွင် ဘုရားနှုတ်ကပတ်တော်နှင့် ညီသည့်အရာ လုံးဝမရှိသကဲ့သို့ ဇာတိပကတိကို ၎င်းတို့ ပုန်ကန်ခြင်း မရှိကြပေ။ ၎င်းတို့ အလိုရှိသည့်အရာမှန်သမျှကို လုပ်ဆောင်ကြသည်။ ဘုရားသခင်အား နှစ်များစွာ ယုံကြည်ပြီးသည့်နောက်တွင်ပင် သမ္မာတရား၏ လက်တွေ့ကျမှုအတွင်းသို့ ၎င်းတို့ ဝင်ရောက်ခြင်းမရှိ။ “သင်သည် အလင်း၏ လမ်းကို ရှာဖွေဖို့ အခြားသူများရှေ့တွင် သင်၏ လျှို့ဝှက်ချက်များကို၊ သင်၏ အခက်အခဲများကို ချခင်းပြရန် အပြင်းအထန် ငြင်းဆန်နေပါက သင်သည် ကယ်တင်ခြင်းကို အလွယ်တကူ မရရှိနိုင်သောသူ၊ အမှောင်ထုထဲမှ လွယ်ကူစွာ မထွက်နိုင်သူ ဖြစ်သည်ဟု ငါဆို၏။” ဤနေရာတွင် ဘုရားသခင်က လူသားများအား လက်တွေ့လုပ်ဆောင်ရန် လမ်းကြောင်းတစ်ခုဆီသို့ ညွှန်ပြခဲ့သည်။ သင်သည် ဤနည်းဖြင့် လက်တွေ့မလုပ်ဆောင်ဘဲ ဆောင်ပုဒ်များ၊ အယူဝါဒများကိုသာ အော်ဟစ်လျှင် ကယ်တင်ခြင်းကို အလွယ်တကူ လက်ခံရရှိမည့်သူမဟုတ်ပေ။ ဤသည်မှာ အမှန်ပင် ကယ်တင်ခြင်းနှင့် ဆက်စပ်နေသည်။ ကယ်တင်ခံရခြင်းသည် လူတစ်ယောက်ချင်းစီတိုင်းအတွက် အလွန်အရေးကြီးသည်။ ဘုရားသခင်သည် အခြားမည်သည့်နေရာတွင် “ကယ်တင်ခြင်းအား အလွယ်တကူ မရရှိခြင်း” ကို ထုတ်ပြောပြီးပြီနည်း။ အခြားတစ်နေရာရာတွင် ဘုရားသခင်သည် ကယ်တင်ခြင်းခံရရန် မည်မျှခက်ခဲသည်ဟု ရည်ညွှန်းခြင်း သိပ်မရှိပေ။ သို့သော် ရိုးသားခြင်းအကြောင်း ပြောသောအခါတွင်မူ ဤအရာကို ပြောဆိုသည်။ သင်သည် ရိုးသားသူတစ်ယောက်မဟုတ်လျှင် ကယ်တင်ရန် အလွန်ခက်ခဲသော သူတစ်ယောက်ဖြစ်သည်။ “ကယ်တင်ခြင်းအား အလွယ်တကူ မရရှိခြင်း” ဆိုသည်မှာ သမ္မာတရားကို သင်လက်မခံလျှင် သင့်အတွက် ကယ်တင်ခြင်းခံရရန် ခက်ခဲမည်ဟု ဆိုလိုသည်။ သင်သည် ကယ်တင်ခြင်းဆီသို့ မှန်ကန်သော လမ်းကြောင်းကို လျှောက်လှမ်းနိုင်စွမ်းရှိလိမ့်မည် မဟုတ်ပေ။ ထို့ကြောင့် သင့်အတွက် ကယ်တင်ခြင်းခံရရန် ဖြစ်နိုင်လိမ့်မည်မဟုတ်။ ဘုရားသခင်က လူတို့အား ပြောင်းသာပြင်သာ အခြေအနေအချို့ပေးရန်အတွက် ဤစကားအသုံးအနှုန်းကို အသုံးပြုခြင်းဖြစ်သည်။ ဆိုလိုသည်မှာ သင်သည် ကယ်တင်ခြင်းခံရရန် မလွယ်ကူပေ။ သို့သော် ဘုရားနှုတ်ကပတ်တော်ကို လက်တွေ့လုပ်ဆောင်လျှင် သင့်တွင် ကယ်တင်ခြင်းရရှိရန် မျှော်လင့်ချက်ရှိသည်ဟူ၍ ဖြစ်သည်။ ဤသည်မှာ ယင်း၏ ဆန့်ကျင်ဘက် အဓိပ္ပာယ်ဖြစ်သည်။ သင်သည် ဘုရားနှုတ်ကပတ်တော်နှင့်အညီ လက်တွေ့မလုပ်ဆောင်သကဲ့သို့ သင်၏ လျှို့ဝှက်ချက်များ၊ အခက်အခဲများကို မည်သည့်အခါမျှ စိစစ်ခြင်းမရှိဘဲ အခြားလူများကို မိတ်သဟာယဖွဲ့ရာတွင် မည်သည့်အခါမျှ သင့်ကိုယ်သင် ဖွင့်ချမပြလျှင်၊ သင်၏ ဖောက်ပြန်ပျက်စီးမှု၊ သေနိုင်လောက်သော အားနည်းချက်ကို ၎င်းတို့နှင့် မိတ်သဟာယပြုခြင်း၊ စိတ်ဖြာလေ့လာဆွေးနွေးခြင်း၊ ထုတ်ဖော်ပြခြင်းမရှိလျှင် သင်သည် ကယ်တင်ခြင်း မခံရနိုင်ပေ။ ဤသည်မှာ အဘယ်ကြောင့်နည်း။ သင်သည် ဤနည်းဖြင့် သင့်ကိုယ်သင် ဖွင့်ချမပြလျှင်၊ သို့မဟုတ် စိတ်ဖြာလေ့လာဆွေးနွေးခြင်းမပြုလျှင် သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို သင် မုန်းတီးမည်မဟုတ်ပေ။ ထို့ကြောင့် သင်၏ ဖောက်ပြန်ပျက်စီးသော စိတ်သဘောထားသည် မည်သည့်အခါမျှ ပြောင်းလဲမည်မဟုတ်။ သင်သည် မပြောင်းလဲနိုင်လျှင် ကယ်တင်ခြင်းခံရခြင်းအကြောင်းကိုပင် အဘယ်သို့ စဉ်းစားနိုင်မည်နည်း။ ဘုရားနှုတ်ကပတ်တော်က ဤအရာကို ရှင်းလင်းစွာပြသပြီး ဤနှုတ်ကပတ်တော်များက ဘုရားရည်ရွယ်ချက်ကို ထင်ရှားစေသည်။ ဘုရားသခင်က လူတို့ကို ရိုးသားသင့်သည်ဟု အဘယ်ကြောင့် အစဉ် အလေးပေးပြောသနည်း။ အဘယ်ကြောင့်ဆိုသော် ရိုးသားခြင်းသည် အလွန်အရေးကြီးသောကြောင့်ဖြစ်သည်။ ယင်းသည် လူတစ်ယောက်က ဘုရားသခင်အား နာခံနိုင်ခြင်းရှိမရှိ၊ ကယ်တင်ခြင်းရရှိနိုင်ခြင်းရှိမရှိနှင့် တိုက်ရိုက်သက်ဆိုင်သည်။ လူအချို့က “ငါသည် မာနထောင်လွှားပြီး မိမိကိုယ်ကို အမှန်ထင်သည်။ မကြာခဏ စိတ်ဆိုးပြီး ဖောက်ပြန်ပျက်စီးမှုကို ပြသည်” ဟု ပြောသည်။ အခြားလူများက “ငါသည် အလွန် ပေါ့တန်ပြီး စိတ်ကြီးဝင်သည်။ လူတို့က ငါ့ကို မြှောက်ပင့်ပြောသောအခါ ငါ နှစ်သက်သည်” ဟု ဆိုသည်။ ဤအရာများအားလုံးသည် လူတို့အတွက် အပြင်ပန်းမှ မြင်နိုင်သောအရာများဖြစ်ပြီး အကြီးစားပြဿနာများမဟုတ်ပေ။ ဤအရာများအကြောင်းကို ဆက်၍ ပြောမနေသင့်ပေ။ သင်၏ စိတ်သဘောထား၊ သို့မဟုတ် စရိုက်လက္ခဏာက မည်သို့ရှိသည်ဖြစ်စေ သင်သည် ဘုရားသခင် သတ်မှတ်သည့်အတိုင်း ရိုးသားသူတစ်ယောက်ဖြစ်နိုင်သရွေ့ ကယ်တင်ခြင်းခံရနိုင်သည်။ ထို့ကြောင့် သင်တို့ အဘယ်သို့ထင်သနည်း။ ရိုးသားရန် အရေးကြီးသလော။ ဤသည်မှာ အရေးကြီးဆုံးသောအရာဖြစ်သည်။ ထို့ကြောင့် ဘုရားသခင်က သူ၏နှုတ်ကပတ်တော်အခန်းဖြစ်သော သတိပေးချက် သုံးချက်တွင် ရိုးသားခြင်းအကြောင်းကို ပြောခြင်းဖြစ်သည်။ အခြားအခန်းများတွင် ယုံကြည်သူများသည် ပုံမှန်ဝိညာဉ်ရေး အသက်တာနှင့် သင့်တင့်လျောက်ပတ်သော အသင်းတော်အသက်တာရှိသင့်သည်ဟု ဘုရားသခင်က ကြိမ်ဖန်များစွာ ပြောဆိုထားပြီး ယုံကြည်သူများသည် သာမန်လူ့သဘာဝကို မည်သို့ အသက်ရှင်နေထိုင်သင့်သည်ဆိုသည်ကို သူ ဖော်ပြသည်။ ဤကိစ္စများနှင့်ပတ်သက်သည့် သူ၏ နှုတ်ကပတ်တော်များမှာ အကြမ်းဖျင်းဖြစ်သည်။ အလွန်တိကျစွာ၊ သို့မဟုတ် အလွန်အသေးစိတ်ကျစွာ ဆွေးနွေးထားခြင်းမရှိပေ။ သို့ရာတွင် ဘုရားသခင်က ရိုးသားခြင်းအကြောင်းပြောသောအခါ လူတို့လိုက်လျှောက်ရမည့်လမ်းကြောင်းကို သူ ညွှန်ပြသည်။ လူတို့အား မည်သို့ လက်တွေ့လုပ်ဆောင်ရမည်ကို ဘုရားသခင်က ပြောပြသည်။ ပြီးလျှင် လုံလုံလောက်လောက်ဖြင့် အသေးစိတ်ကျစွာ၊ ရှင်းလင်းစွာ ပြောဆိုသည်။ ဘုရားသခင်က ပြောသည်။ “အကယ်၍ သင့်ထံတွင် လျှို့ဝှက်ကိစ္စများစွာ ရှိသဖြင့် သင်သည် ဝေမျှရန် ဝန်လေးနေပါက၊ သင်သည် အလင်း၏ လမ်းကို ရှာဖွေဖို့ အခြားသူများရှေ့တွင် သင်၏ လျှို့ဝှက်ချက်များကို၊ သင်၏ အခက်အခဲများကို ချခင်းပြရန် အပြင်းအထန် ငြင်းဆန်နေပါက သင်သည် ကယ်တင်ခြင်းကို အလွယ်တကူ မရရှိနိုင်သောသူ။” ရိုးသားခြင်းသည် ကယ်တင်ခြင်းရရှိခြင်းနှင့် ဆက်စပ်နေသည်။ ဤသို့ဆိုလျှင် သင်တို့ အဘယ်သို့ ထင်သနည်း။ ဘုရားသခင်က အဘယ်ကြောင့် လူတို့အား ရိုးသားရန် တောင်းဆိုသနည်း။ ဤသည်မှာ လူသား၏ ကျင့်ကြုံပြုမူခြင်းနှင့်ဆိုင်သော သမ္မာတရားနှင့်ပတ်သက်သည်။ ဘုရားသခင်က ရိုးသားသောသူများကို ကယ်တင်သည်။ သူ၏ နိုင်ငံတော်အတွက် သူအလိုရှိသောသူများမှာ ရိုးသားသောသူများဖြစ်သည်။ သင်သည် လိမ်ညာ၊ လှည့်စားမှုများကို လုပ်ဆောင်နိုင်စွမ်းရှိလျှင် လှည့်ဖြား၊ ကောက်ကျစ်ပြီး မသိမသာ ဒုက္ခပေးသောသူတစ်ယောက်ဖြစ်သည်။ ရိုးသားသောသူတစ်ယောက်မဟုတ်ပေ။ ရိုးသားသူတစ်ယောက်မဟုတ်လျှင် ဘုရားသခင်က သင့်အား ကယ်တင်မည့် အခွင့်အရေးမရှိသကဲ့သို့ သင်သည်လည်း ကယ်တင်ခြင်းခံရရန် မဖြစ်နိုင်ပေ။ သင်က ယခုတွင် အလွန်ဘာသာတရားကိုင်းရှိုင်းကြောင်း၊ မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်းမရှိကြောင်း၊ တာဝန်ထမ်းဆောင်ရာတွင် အဖိုးအခပေးဆပ်နိုင်ကြောင်း သို့မဟုတ် ဧဝံဂေလိ ဖြန့်ဝေနိုင်ပြီး လူများစွာကို ပြောင်းလဲစေနိုင်ကြောင်း သင် ပြောသည်။ သို့သော် သင်သည် မရိုးသားပေ။ လှည့်ဖြားဆဲဖြစ်ပြီး လုံးဝ မပြောင်းလဲပေ။ ထို့ကြောင့် ကယ်တင်ခြင်းခံရနိုင်သလော။ လုံးဝ မခံရနိုင်ပေ။ ထို့ကြောင့် ကယ်တင်ခြင်းခံရရန်အတွက် ရှေးဦးစွာ ဘုရားသခင်၏ နှုတ်ကပတ်တော်များ၊ သတ်မှတ်ချက်များနှင့်အညီ ရိုးသားရမည်ဆိုသည်ကို ဤဘုရားနှုတ်ကပတ်တော်များက လူတိုင်းအား သတိပေးသည်။ ၎င်းတို့သည် မိမိတို့ကိုယ်ကို ဖွင့်ဟရမည်၊ ၎င်းတို့၏ ဖောက်ပြန်ပျက်စီးသော စိတ်သဘောထား၊ ရည်ရွယ်ချက်များ၊ လျှို့ဝှက်ချက်များကို ချပြရမည်ဖြစ်ပြီး အလင်း၏ လမ်းခရီးကို ရှာဖွေရမည်။ “အလင်း၏ လမ်းခရီးကို ရှာခြင်း” ဆိုသည်မှာ မည်သည့်အရာကို ဆိုလိုသနည်း။ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းရန်အတွက် သမ္မာတရားအား ရှာဖွေခြင်းကို ဆိုလိုသည်။ သင်သည် သင်၏ ဖောက်ပြန်ပျက်စီးမှု၊ သင်၏ လုပ်ရပ်များနောက်ကွယ်ရှိ ပန်းတိုင်များ၊ ရည်ရွယ်ချက်များကို ချပြသောအခါ သင့်ကိုယ်သင်လည်း ပိုင်းခြားစိစစ်သည်။ ထို့နောက်တွင် သင်က “အဘယ်ကြောင့် ထိုအရာကို ငါလုပ်ခဲ့သနည်း။ ဤတွင် ဘုရားနှုတ်ကပတ်တော် အခြေပြုချက်ရှိသလော။ သမ္မာတရားနှင့် ကိုက်ညီသလော။ ဤသို့ လုပ်ဆောင်ခြင်းအားဖြင့် ငါသည် သိလျက်နှင့် မှားယွင်းသောအရာတစ်ခုကို လုပ်ဆောင်နေခြင်း ဖြစ်သလော။ ဘုရားသခင်အား လှည့်ဖြားနေခြင်းဖြစ်သလော။ ငါသည် ဘုရားသခင်ကို လှည့်ဖြားနေခြင်းဖြစ်လျှင် ဤအရာကို မလုပ်သင့်ပေ။ ဘုရားသခင်က သတ်မှတ်ထားသည့်အရာ၊ ဘုရားသခင် ပြောသည့်အရာကို ငါ ကြည့်သင့်ပြီး သမ္မာတရား စည်းမျဉ်းများက အဘယ်သို့ရှိသည်ကို သိအောင်လုပ်ရမည်” ဟူ၍ ရှာဖွေသည်။ ဤသည်မှာ သမ္မာတရားအား ရှာဖွေခြင်းကို ဆိုလိုသည့်အရာ ဖြစ်သည်။ အလင်းထဲတွင် လျှောက်လှမ်းခြင်း၏ အဓိပ္ပာယ်ဖြစ်သည်။ လူတို့သည် ဤအရာကို ပုံမှန် လက်တွေ့လုပ်ဆောင်နိုင်သောအခါ ၎င်းတို့သည် အမှန်တကယ် ပြောင်းလဲနိုင်သည်။ ထို့ကြောင့် ၎င်းတို့သည် ကယ်တင်ခြင်းကို ရရှိနိုင်သည်။

လူတို့အား ရိုးသားကြရန် ဘုရားသခင် တောင်းဆိုခြင်းမှာ သူသည် လှည့်ဖြားတတ်သောသူများကို အမှန်တကယ် စက်ဆုပ်ရွံရှာကြောင်းနှင့်၊ ၎င်းတို့ကို မနှစ်သက်ကြောင်း သက်သေပြခြင်းဖြစ်သည်။ လှည့်ဖြားတတ်သောသူများကို ဘုရားသခင်၏ မနှစ်သက်ခြင်းသည် အမှုအရာများကို သူတို့၏ ပြုမူပုံများ၊ သူတို့၏ စိတ်သဘောထားများ၊ ပြီးလျှင် သူတို့၏ ရည်ရွယ်ချက်များနှင့် လှည့်ဖြားခြင်းနည်းလမ်းများကိုလည်း မနှစ်သက်ခြင်းပင် ဖြစ်၏။ ဘုရားသခင်သည် ဤအရာအားလုံးကို နှစ်သက်ခြင်း မရှိချေ။ လှည့်ဖြားတတ်သောသူများသည် သမ္မာတရားကို လက်ခံနိုင်၍ မိမိတို့၏ လှည့်ဖြားတတ်သော စိတ်သဘောထားကို ဝန်ခံပြီး ဘုရားသခင်၏ ကယ်တင်ခြင်းကို လက်ခံရန် လိုလားပါက ထိုသူတို့၌လည်း ကယ်တင်ခြင်းခံရရန် မျှော်လင့်ချက် ရှိကြ၏။ အကြောင်းမူကား ဘုရားသခင်သည် မည်သူ့ကိုမျှ ဘက်မလိုက်သည့်အပြင် သမ္မာတရားသည်လည်း ဘက်လိုက်ခြင်း မရှိသောကြောင့် ဖြစ်၏။ သို့ဖြစ်၍ ငါတို့သည် ဘုရားသခင်ကို ကျေနပ်စေသောသူများ ဖြစ်လိုသည်ရှိသော် ရှေးဦးစွာ မိမိတို့၏ ကျင့်ကြံပြုမူခြင်းဆိုင်ရာ စည်းမျဉ်းများကို ပြောင်းလဲရမည်၊ စာတန်၏ အတွေးအခေါ်များအတိုင်း အသက်ရှင်နေထိုင်ခြင်းကို ရပ်တန့်ရမည်၊ မိမိတို့၏ ဘဝများကို အသက်ရှင်နေထိုင်ရန် လိမ်လည်ခြင်းနှင့် လှည့်ဖြားခြင်းကို အမှီပြုခြင်းအား ရပ်တန့်ပြီး မိမိတို့၏ လိမ်လည်မှုအားလုံးကို စွန့်ပယ်ကာ ရိုးသားသောသူများ ဖြစ်လာရန် ကြိုးစားရမည်။ ထိုအခါ ကျွန်ုပ်တို့အပေါ် ဘုရားသခင်၏ အမြင်သည် ပြောင်းလဲလိမ့်မည်။ ယခင်က လူတို့သည် အခြားလူများကြား၌ နေထိုင်စဉ်တွင် မုသားများ၊ ဟန်ဆောင်မှု၊ လှည့်ဖြားခြင်းတို့ကို အစဉ် အားကိုးပြီး စာတန်ဆန်သော အတွေးအခေါ်များကို ၎င်းတို့၏ ဖြစ်တည်မှု အခြေခံအဖြစ်၊ ၎င်းတို့၏ အသက်အဖြစ်၊ ၎င်းတို့၏ ကျင့်ကြံပြုမူခြင်းအတွက် အခြေခံအုတ်မြစ်အဖြစ် မှတ်ယူခဲ့ကြသည်။ ဤသည်မှာ ဘုရားသခင် စက်ဆုပ်သောအရာတစ်ခု ဖြစ်သည်။ ဘာသာတရားမရှိသောသူများကြားတွင် သင်က ရိုးသားသူတစ်ဦးဖြစ်အောင် ကြိုးစားပြီး အမှန်တရားကို ပြောလျှင် သင်သည် အသရေဖျက်ခံရမည်၊ ဝေဖန်အပြစ်တင်ခံရပြီး ငြင်းပယ်ခြင်းခံရမည်။ ထို့ကြောင့် သင်က လောကီရေပန်းစားမှုများနောက်သို့ လိုက်သည်။ စာတန်ဆန်သော အတွေးအခေါ်များဖြင့် အသက်ရှင်သည်။ လိမ်ညာခြင်းတွင် ပိုပို၍ ကျွမ်းကျင်လာသည်။ ပိုပို၍ လှည့်ဖြားလာသည်။ သင်၏ ပန်းတိုင်များကို ရရှိပြီး ထိုသို့ဖြင့် မိမိကိုယ်ကို ကာကွယ်ရန်အတွက် ကောက်ကျစ်စဉ်းလဲသော နည်းများကိုလည်း အသုံးပြုသည်။ စာတန်၏ ကမ္ဘာတွင် သင်သည် ပိုပို၍ ကြီးပွားချမ်းသာလာသည်။ ရလဒ်အနေဖြင့် သင်သည် အပြစ်ထဲသို့ ပို၍ပို၍ ကျဆင်းကာ မိမိကိုယ်မိမိ ကယ်မထုတ်နိုင်တော့ပေ။ ဘုရားသခင်၏ အိမ်တော်၌မူ အခြေအနေများသည် လုံးဝ ဆန့်ကျင်ဘက် ဖြစ်၏။ သင်သည် လိမ်လည်ခြင်းနှင့် လှည့်ဖြားခြင်း၌ ပို၍ ကျွမ်းကျင်လေလေ၊ ဘုရားသခင် ရွေးချယ်ထားသောလူများက သင်တို့ကို ပို၍ အလွန်အမင်း မနှစ်မြို့ဘဲ ပစ်ပယ်ကြလေလေ ဖြစ်လိမ့်မည်။ သင်သည် နောင်တရရန် ငြင်းဆန်ပြီး စာတန်ဆန်သော အတွေးအခေါ်များနှင့် ကျိုးကြောင်းဆင်ခြင်မှုများကို ဆက်လက်ဖက်တွယ်ထားကာ မိမိကိုယ်ကို ဖုံးကွယ်ရန်နှင့် ဟန်ဆောင်ရန်အလို့ငှာ အကြံအစည်များ၊ ပရိယာယ်များနှင့် ပါးနပ်သော နည်းဗျူဟာများကိုလည်း အသုံးပြုပါက သင်တို့သည် ထုတ်ဖော်ခံရပြီး ဖယ်ရှားရှင်းလင်းခြင်း ခံရနိုင်ချေ အလွန်ရှိ၏။ ဤသည်မှာ အဘယ့်ကြောင့်ဆိုသော် ဘုရားသခင်က လှည့်ဖြားတတ်သောသူများကို စက်ဆုပ်သောကြောင့် ဖြစ်သည်။ ဘုရားသခင်၏ အိမ်တော်တွင် ရိုးသားသောသူတို့သာ ကြီးပွားနိုင်ပြီး လှည့်ဖြားသောသူအားလုံးတို့သည် နောက်ဆုံးတွင် ငြင်းပယ်ခံရပြီး ဖယ်ရှားရှင်းလင်းခံရလိမ့်မည်။ ဤအရာကို ဘုရားသခင်က ကြိုတင်ပြဋ္ဌာန်းထားသည်မှာ ကြာပြီဖြစ်၏။ ရိုးသားသောသူတို့သည်သာ ကောင်းကင်နိုင်ငံတော်တွင် ဝေစုကို ရရှိနိုင်သည်။ သင်သည် ရိုးသားသောသူတစ်ယောက်ဖြစ်ဖို့ မကြိုးစားလျှင်၊ သမ္မာတရားကို လိုက်စားသည့် ဦးတည်ချက်ဖြင့် တွေ့ကြုံပြီး လက်တွေ့လုပ်ဆောင်ခြင်းမရှိလျှင်၊ သင်၏ ကိုယ်ပိုင် အကျည်းတန်မှုကို ဖော်ထုတ်ပြီး မိမိကိုယ်ကို အရှိကိုအရှိအတိုင်း မဖွင့်ချလျှင် သင်သည် မည်သည့်အခါမျှ သန့်ရှင်းသောဝိညာဉ်တော်၏ အလုပ်ကို လက်ခံရရှိပြီး ဘုရားသခင်၏ အသိအမှတ်ပြုခြင်းကို ရရှိနိုင်လိမ့်မည်မဟုတ်ပေ။ မည်သည့်အရာကို သင်လုပ်ဆောင်သည်ဖြစ်စေ၊ သို့မဟုတ် မည်သည့်တာဝန်ကို ထမ်းဆောင်သည်ဖြစ်စေ၊ ရိုးသားသော သဘောထားရှိရမည်။ ရိုးသားသော သဘောထားတစ်ခုမရှိဘဲ သင်၏ တာဝန်ကို ကောင်းစွာ မထမ်းဆောင်နိုင်ပေ။ သင်သည် အစဉ်သဖြင့် ဝတ်ကျေတမ်းကျေပုံစံဖြင့် သင်၏ တာဝန်ကို ထမ်းဆောင်လျှင်၊ တစ်စုံတစ်ခုကို ကောင်းမွန်စွာ မလုပ်နိုင်လျှင် သင့်ကိုယ်သင် ပြန်ဆင်ခြင်ကြည့်သင့်သည်။ သင့်ကိုယ်သင် သိသင့်သည်။ သင့်ကိုယ်သင် စိစစ်ရန်အတွက် ဖွင့်ဟသင့်သည်။ ထို့နောက် ဝတ်ကျေတမ်းကျေလုပ်မည့်အစား နောက်တစ်ကြိမ်တွင် သမ္မာတရားစည်းမျဉ်းများကို ရှာဖွေပြီး ပိုကောင်းအောင် လုပ်ဆောင်ဖို့ ကြိုးစားသင့်သည်။ သင်သည် ရိုးသားသော စိတ်နှလုံးတစ်ခုဖြင့် ကြိုးစားပြီး ဘုရားသခင်ကို ကျေနပ်စေခြင်းမရှိလျှင်၊ သင်ကိုယ်တိုင်၏ ဇာတိပကတိကို၊ သို့မဟုတ် ပကာသနကို ဖြည့်ဆည်းဖို့ အစဉ်သဖြင့် အလေးထားလျှင် သင်သည် အလုပ်ကို ကောင်းကောင်း လုပ်ဆောင်နိုင်မည်လော။ သင့်တာဝန်ကို ကောင်းစွာ ထမ်းဆောင်နိုင်မည်လော။ သေချာပေါက် ထမ်းဆောင်နိုင်မည် မဟုတ်ပေ။ လှည့်ဖြားတတ်သောသူများသည် ၎င်းတို့၏ တာဝန်ကို ထမ်းဆောင်သည့်အခါ အစဉ်သဖြင့် ဝတ်ကျေတမ်းကျေ ဖြစ်ကြသည်။ ၎င်းတို့သည် မည်သည့်တာဝန်ကိုမျှ မလုပ်ဆောင်နိုင်ကြဘဲ ထိုသို့သော လူများအတွက် ကယ်တင်ခြင်းရရှိဖို့ ခက်ခဲသည်။ ငါ့ကို ပြောလော့၊ လှည့်ဖြားတတ်သော လူများသည် သမ္မာတရားကို လက်တွေ့လုပ်ဆောင်ကြသည့်အခါ၊ လှည့်ဖြားမှုတွင် ပါဝင်ပတ်သက်ကြသလော။ သမ္မာတရားကို လက်တွေ့လုပ်ဆောင်ခြင်းသည် ၎င်းတို့အား အဖိုးအခတစ်ခု ပေးဖို့၊ ၎င်းတို့ကိုယ်တိုင်၏ အကျိုးစီးပွားများကို စွန့်လွှတ်ဖို့၊ အခြားသူများထံ ဖွင့်ပြောပြီး မိမိတို့ကိုယ်ကို ထုတ်ဖော်ပြဖို့ တောင်းဆို၏။ သို့သော် ၎င်းတို့သည် တစ်စုံတစ်ရာကို ချုပ်တည်းထားကြသည်။ ၎င်းတို့ စကားပြောသည့်အခါ၊ ၎င်းတို့သည် တစ်ဝက်တစ်ပျက်သာ ပြောပြီး ကျန်သည့်အရာများကို ဆိုင်းထားကြသည်။ အခြားသူများမှာ ၎င်းတို့ မည်သည့်အရာ ဆိုလိုသည်ကို အမြဲ မှန်းဆကြရသည်၊ ၎င်းတို့၏ ဆိုလိုရင်းကို အဖြေရှာဖို့ အသေးစိတ်များကို အမြဲ ဆက်စပ်ကြရသည်။ ၎င်းတို့သည် တစ်မျိုးပြောင်းဖို့ မိမိတို့ကိုယ်ကို အမြဲခွင့်ပြုကြသည်၊ အခြားတစ်နည်းပြောင်းဖို့ အခွင့်အရေးအချို့ မိမိတို့ကိုယ်ကိုယ် ပေးကြလေသည်။ ၎င်းတို့ လှည့်ဖြားတတ်သည်ကို အခြားလူများကသတိထားမိသောအခါ ၎င်းတို့သည် ထိုသူတို့နှင့် မပတ်သက်လိုတော့ဘဲ ၎င်းတို့လုပ်သမျှတွင် ထိုသူတို့ကို သတိထားကြသည်။ ၎င်းတို့သည် လိမ်ညာပြီး အခြားလူများက ၎င်းတို့ကို မယုံကြည်နိုင်ပေ။ ၎င်းတို့ပြောသည့်အရာများတွင် မည်သည့်အရာက မှန်ပြီး မည်သည့်အရာက မှားသည်၊ သို့မဟုတ် ထိုအရာများက မည်မျှ စစ်မှန်မှုမရှိသည်ကို မသိရပေ။ ၎င်းတို့သည် မကြာခဏပင် အခြားလူများအပေါ် ကတိပျက်ပြီး လူတို့၏ စိတ်နှလုံးတွင် ၎င်းတို့ကို တန်ဖိုးမထားကြပေ။ သို့ဆိုလျှင် ဘုရားသခင်၏ စိတ်နှလုံးတွင်မူ အဘယ်သို့ရှိသနည်း။ ဘုရားသခင်က ၎င်းတို့ကို မည်သို့ မြင်သနည်း။ ဘုရားသခင်က ၎င်းတို့ကို ပို၍ပင် မုန်းတီးသည်။ အဘယ်ကြောင့်ဆိုသော် ဘုရားသခင်သည် လူတို့၏ စိတ်နှင့် နှလုံးသား၏ အတွင်းနက်နက်နေရာများကို စိစစ်သောကြောင့်ဖြစ်သည်။ အပေါ်ယံတွင် ရှိသည့်အရာကိုသာ လူသားများက မြင်နိုင်သော်လည်း၊ ဘုရားသခင်က ပို၍ တိကျစွာ၊ ပို၍ ပြတ်သားစွာ၊ ပို၍ လက်တွေ့ကျစွာ မြင်သည်။

သင်သည် ယုံကြည်သူဖြစ်သည်မှာ မည်မျှကြာသည်ဖြစ်စေ၊ သင်၏တာဝန်က မည်သည့်အရာဖြစ်စေ၊ သင်လုပ်ဆောင်သည့်အလုပ်က မည်သည့်အလုပ်ဖြစ်စေ၊ သင်၏ အစွမ်းအစက မြင့်သည်ဖြစ်စေ၊ နှိမ့်သည်ဖြစ်စေ၊ သင်၏ အကျင့်စရိုက်က ကောင်းသည်ဖြစ်စေ၊ ဆိုးသည်ဖြစ်စေ သင်သည် သမ္မာတရားကို လက်ခံနိုင်ပြီး ရိုးသားသူတစ်ယောက်ဖြစ်လာရန် အားထုတ်သရွေ့ ဆုလာဘ်များကို သေချာပေါက် ရရှိခံစားရလိမ့်မည်။ ရိုးသားသူတစ်ယောက်ဖြစ်လာရန် အားမထုတ်သောသူအချို့သည် ၎င်းတို့၏ တာဝန်ကို ကောင်းစွာထမ်းဆောင်ခြင်းက လုံလောက်သည်ဟု ထင်ကြသည်။ ၎င်းတို့ကို ငါက “သင်သည် သင်၏တာဝန်ကို မည်သည့်အခါမျှ ကောင်းစွာထမ်းဆောင်နိုင်မည်မဟုတ်” ဟု ပြောသည်။ အခြားလူများက ရိုးသားသူဖြစ်ခြင်းသည် အရေးကြီးသော ကိစ္စမဟုတ်၊ ဘုရားသခင်၏ ရည်ရွယ်ချက်များနှင့်အညီ အစေခံရန် ကြိုးစားခြင်းသည် ပို၍ကြီးသောတာဝန်ဖြစ်သည်၊ ဤအရာက ဘုရားသခင်ကို ကျေနပ်စေရန် တစ်ခုတည်းသောနည်းလမ်းဖြစ်သည်ဟု ထင်ကြသည်။ ဤသို့ဆိုလျှင် ဆက်လက်၍ စမ်းသပ်ကြည့်လော့။ သင်သည် ရိုးသားသူတစ်ယောက်ဖြစ်ခြင်းမရှိဘဲ ဘုရားသခင်၏ ရည်ရွယ်ချက်များနှင့်အညီ အစေခံနိုင်ခြင်းရှိမရှိ ကြည့်လော့။ အခြားလူများသည် ရိုးသားသူတစ်ယောက်ဖြစ်ရန် မကြိုးစားကြဘဲ နေ့စဉ် ဆုတောင်းခြင်း၊ စုဝေးပွဲများသို့ အချိန်မှန် သွားခြင်း၊ ဘုရားနှုတ်ကပတ်တော်များကို စားသောက်ခြင်းဖြင့် ရောင့်ရဲနေကြပြီး ဘာသာမဲ့များကဲ့သို့ မနေထိုင်ခြင်းသာ ရှိသည်။ ၎င်းတို့က ဥပဒေကို မချိုးဖောက်သရွေ့၊ မကောင်းမှုတစ်ခုခုမလုပ်သရွေ့ လုံလောက်သည်။ သို့သော် ဘုရားသခင်ကို ဤပုံစံဖြင့် ကျေနပ်စေနိုင်သလော။ သင်သည် ရိုးသားသောသူတစ်ယောက်မဟုတ်လျှင် ဘုရားသခင်ကို မည်သို့ ကျေနပ်စေနိုင်မည်နည်း။ သင်သည် ရိုးသားသောသူတစ်ယောက်မဟုတ်လျှင် မှန်ကန်သော လူစားမျိုးမဟုတ်ပေ။ သင်သည် မရိုးသားလျှင် ကောက်ကျစ်ပြီး လှည့်ဖြားတတ်သည်။ အမှုအရာများကို ဝတ်ကျေတမ်းကျေဆန်သောပုံစံဖြင့် လုပ်ဆောင်သည်။ ဖောက်ပြန်ပျက်စီးမှုမျိုးစုံကို ထုတ်ဖော်ပြသည်။ ဆန္ဒရှိသောအခါတွင်ပင် သမ္မာတရားကို လက်တွေ့မလုပ်ဆောင်နိုင်ပေ။ ရိုးသားသူတစ်ယောက်ဖြစ်ခြင်းမဟုတ်သော အရာမှန်သမျှသည် မည်သည့်အရာမျှ ကောင်းစွာလုပ်ဆောင်ထားခြင်းမရှိဟု အဓိပ္ပာယ်ရသည်။ သင်သည် ဘုရားသခင်အား ကျိုးနွံနာခံခြင်းကို ရရှိရန်၊ သို့မဟုတ် ဘုရားသခင်အား ကျေနပ်စေရန် နည်းလမ်းရှိမည်မဟုတ်ပေ။ သင်သည် ရိုးသားသည့် သဘောထားတစ်ခုမျှမရှိဘဲ လုပ်သမျှတွင် ဘုရားသခင်အား မည်သို့ကျေနပ်စေနိုင်မည်နည်း။ သင်သည် ရိုးသားသောသဘောထားမရှိဘဲ သင်၏ တာဝန်ကို လုပ်ဆောင်လျှင် ဘုရားသခင်ကို မည်သို့ ကျေနပ်စေနိုင်သနည်း။ သင်သည် ထိုတာဝန်ကို သင့်တင့်လျောက်ပတ်စွာ ထမ်းဆောင်နိုင်မည်လော။ သင်သည် သင်၏ ကိုယ်ပိုင်ဇာတိပကတိနှင့် သင်၏ ကိုယ်ပိုင်ရှေ့ရေးကို အစဉ် စဉ်းစားသည်။ သင်သည် အစဉ်သဖြင့် သင်၏ ဇာတိပကတိ ဒုက္ခကို လျော့ပါးစေလိုသည်။ သင့်ကိုယ်သင် လျော့၍ အသုံးခံလိုသည်၊ လျော့၍ အနစ်နာခံလိုသည်၊ အဖိုးအခ လျော့၍ ပေးဆပ်လိုသည်။ သင်သည် အစဉ်သဖြင့် ထိမ်ချန်ထားသည်။ ဤသည်မှာ လှည့်စားတတ်သော သဘောထားဖြစ်သည်။ လူအချို့သည် ဘုရားသခင်အတွက် မိမိတို့ကိုယ်ကို အသုံးခံခြင်းနှင့်ပတ်သက်လျှင်ပင် တွက်ချက်နေကြသည်။ ၎င်းတို့က “ငါသည် နောင်အချိန်တွင် သက်သောင့်သက်သာ နေရမည်။ ဘုရားသခင်၏ အမှုက မည်သည့်အခါမျှ မပြီးဆုံးလျှင် ဘယ်လိုလုပ်မည်နည်း။ ငါသည် ငါ၏ ရာနှုန်းပြည့်ကို သူ့အား မပေးဆပ်နိုင်။ ဘုရားသခင်၏ နေ့ရက်က မည်သည့်အချိန်တွင်လာမည်ကိုပင် ငါမသိ။ ငါ တွက်ချက်ထားဖို့လိုသည်။ ဘုရားသခင်အတွက် ငါ့ကိုယ်ငါ အသုံးမခံခင်တွင် ငါ၏ မိသားစုဘဝနှင့် ငါ့အနာဂတ်အတွက် အစီအစဉ်များပြုလုပ်ဖို့လိုသည်” ဟု ပြောကြသည်။ ဤသို့စဉ်းစားသည့်လူ များစွာရှိသလော။ လူတစ်ယောက်သည် တွက်ချက်ပြီး ကိုယ့်ကိုယ်ကိုယ်အတွက် အရေးပေါ်အစီအစဉ်များ ပြုလုပ်နေလျှင် ယင်းသည် မည်သည့် စိတ်သဘောထားဖြစ်သနည်း။ ဤလူတို့သည် ဘုရားသခင်အပေါ် သစ္စာစောင့်သိကြသလော။ ရိုးသားသောသူများဖြစ်ကြသလော။ တွက်ချက်ခြင်းနှင့် အရေးပေါ်အစီအစဉ်များပြုလုပ်ခြင်းသည် ဘုရားသခင်နှင့် စိတ်နှလုံး တစ်လုံးတစ်ဝတည်းရှိခြင်းမဟုတ်ပေ။ ဤသည်မှာ လှည့်စားသော စိတ်သဘောထားဖြစ်သည်။ ဤသို့လုပ်ဆောင်သောလူတို့သည် လှည့်စားမှုဖြင့် လုပ်ဆောင်နေခြင်းဖြစ်သည်။ ဘုရားသခင်အား ၎င်းတို့ ဆက်ဆံသည့် သဘောထားသည် ရိုးသားသော သဘောထား သေချာပေါက်မဟုတ်ပေ။ လူအချို့က ၎င်းတို့နှင့် အပြန်အလှန်ဆက်ဆံစဉ်တွင်၊ သို့မဟုတ် ပတ်သက်စဉ်တွင် ညီအစ်ကိုမောင်နှမများက ၎င်းတို့၏ ပြဿနာများကို ရိပ်စားမိပြီး ၎င်းတို့သည် ဝိညာဉ်ရင့်ကျက်မှု နည်းပါးသည်ဟု ပြောမည်ကို၊ သို့မဟုတ် ၎င်းတို့အား အထင်သေးမည်ကို ကြောက်ကြသည်။ ထို့ကြောင့် ၎င်းတို့သည် စကားပြောသောအခါ အလွန် စိတ်အားထက်သန်သည်၊ ဘုရားသခင်ကို တောင့်တသည်၊ သမ္မာတရားကို လက်တွေ့လုပ်ဆောင်ရန် စိတ်ဝင်စားသည်ဟူသည့် ပုံစံဖြစ်အောင် အစဉ် ကြိုးစားကြသည်။ သို့သော် စိတ်ထဲတွင် ၎င်းတို့သည် အမှန်တကယ် အလွန်ပင် အားနည်းပြီး အပျက်သဘောဆောင်ကြသည်။ မည်သူကမျှ ၎င်းတို့ကို မရိပ်စားမိစေရန်အတွက် ၎င်းတို့သည် စိတ်ဓာတ်ခိုင်မာချင်ဟန်ဆောင်ကြသည်။ ဤသည်မှာလည်း လှည့်စားမှုဖြစ်သည်။ တိုတိုပြောရလျှင်၊ အသက်တာတွင်ဖြစ်စေ၊ တာဝန်ထမ်းဆောင်ရာတွင် ဖြစ်စေ သင်လုပ်သမျှတွင် အခြားလူများကို အထင်အမြင်မှားစေရန် သို့မဟုတ် လှည့်စားရန်၊ သင့်အား အထင်ကြီးပြီး ကိုးကွယ်အောင်ပြုလုပ်ရန်၊ သို့မဟုတ် သင့်အား အထင်မသေးစေရန်အတွက် မုသားနှင့် အယောင်ဆောင်မှုကို ကျင့်သုံးလျှင်၊ သို့မဟုတ် အယောင်ဆောင် အသွင်အပြင်များကို အသုံးပြုလျှင် ဤသည်တို့အားလုံးမှာ လှည့်စားမှုဖြစ်သည်။ အမျိုးသမီးအချို့မှာ ၎င်းတို့၏ ခင်ပွန်းကို ချစ်မြတ်နိုးကြချိန်၊ အမှန်တကယ်တွင်မူ ၎င်းတို့၏ ခင်ပွန်းများသည် မကောင်းဆိုးဝါးများ၊ မယုံကြည်သူများဖြစ်သည်။ ဤသို့သော အမျိုးသမီးသည် သူမ၏ ချစ်ခင်မှုက အားကောင်းလွန်းသည်ဟု ညီအစ်ကိုမောင်နှမများက သူမကို ပြောမည်စိုးသဖြင့်၊ “ငါ၏ ခင်ပွန်းသည် မကောင်းဆိုးဝါးဖြစ်သည်” ဟု ဦးစွာ ပြောလိမ့်မည်။ သို့သော် သူမ၏ စိတ်နှလုံးတွင် “ငါ၏ ခင်ပွန်းသည် လူကောင်းတစ်ယောက်ဖြစ်သည်” ဟု ဆိုသည်။ ပထမပြောသောအရာမှာ သူ၏ နှုတ်ဖြင့်ပြောသည့်အရာဖြစ်သည်။ သို့သော် ဤသည်မှာ အခြားလူများ ကြားရန်အတွက်သာဖြစ်သည်။ ထို့ကြောင့် ၎င်းတို့က သူမသည် သူမ၏ အမျိုးသားအကြောင်းကို ခွဲခြားသိမြင်မှုရှိသည်ဟု ထင်ကြသည်။ သူမ အမှန်တကယ် ဆိုလိုသည်မှာ “ဤကိစ္စကို ချမပြနှင့်။ ဤအမြင်ကို ငါ ဦးစွာ ဖော်ပြမည်ဖြစ်သောကြောင့် သင်တို့ ထုတ်ပြောစရာမလိုပေ။ ငါ၏ ခင်ပွန်းသည် မကောင်းဆိုးဝါးတစ်ကောင်ဖြစ်သည်ဟု ငါ ဖော်ထုတ်ပြီးဖြစ်သည်။ ထို့ကြောင့် ဤသည်မှာ ငါသည် ငါ၏ ချစ်ခင်မှုများကို စွန့်လွှတ်ပြီးဖြစ်ကာ ဤအရာနှင့်ပတ်သက်ပြီး သင်တို့တွင် ပြောစရာ မည်သည့်အရာမျှ ရှိမည်မဟုတ်ဆိုသည့် သဘောဖြစ်သည်။” ဤသည်မှာ လှည့်ဖြားခြင်းမဟုတ်သလော။ အတုအယောင် ဖြစ်သည်မဟုတ်လော။ ဤသို့ လုပ်ဆောင်လျှင် သင်သည် ဟန်လုပ်ခြင်းအားဖြင့် လူတို့ကို လှည့်စားနေခြင်းဖြစ်ပြီး အထင်အမြင်မှားစေခြင်းဖြစ်သည်။ သင်သည် ပေါ့ပျက်ပျက် လုပ်ဆောင်နေခြင်း ဖြစ်သည်။ နေရာတိုင်းတွင် လှည့်စားမှုများကို လုပ်ဆောင်နေသည်။ ထို့ကြောင့် အခြားလူများမြင်သည့်အရာမှာ သင်၏ အယောင်ဆောင်ပုံရိပ်ဖြစ်ပြီး သင်၏ သရုပ်မှန်မဟုတ်ပေ။ ဤသည်မှာ မသိမသာ ဒုက္ခပေးသည်။ ဤသည်မှာ လူ၏ လှည့်စားခြင်းဖြစ်သည်။ သင်၏ ခင်ပွန်းသည် မကောင်းဆိုးဝါးဖြစ်သည်ဟု သင် အသိအမှတ်ပြုသည့်နောက်တွင်၊ အဘယ်ကြောင့် သူ့အား မကွာရှင်းသနည်း။ ထိုမကောင်းဆိုးဝါး၊ ထိုစာတန်ကို အဘယ်ကြောင့် မငြင်းပယ်သနည်း။ သင်၏ ခင်ပွန်းသည် မကောင်းဆိုးဝါးဖြစ်သည်ဟု သင်ပြောသော်လည်း သူနှင့်အတူ သင်၏ဘဝကို ဆက်၍ ကုန်ဆုံးသည်။ ဤသည်မှာ သင်သည် မကောင်းဆိုးဝါးများအား နှစ်သက်သည်ကို ပြသည်။ သူသည် မကောင်းဆိုးဝါးဖြစ်သည်ဟု သင်၏ နှုတ်က ပြောသည်။ သို့သော် သင်၏ စိတ်နှလုံးတွင် ဤအရာကို ဝန်မခံပေ။ ဤသည်မှာ သင်သည် အခြားလူများကို လှည့်စားနေခြင်း၊ တစ်ပတ်ရိုက်နေခြင်းဖြစ်သည်ဆိုသည့် သဘောဖြစ်သည်။ သင်သည် မကောင်းဆိုးဝါးများနှင့် တစ်ကျိတ်တည်းတစ်ဉာဏ်တည်းဖြစ်ကြောင်း၊ ၎င်းတို့ကို ကာကွယ်နေကြောင်းကိုလည်း ပြသည်။ သင်သည် သမ္မာတရားကို လက်တွေ့လုပ်ဆောင်နိုင်သူတစ်ယောက်ဖြစ်လျှင် သင်၏ ခင်ပွန်းသည် မကောင်းဆိုးဝါးဖြစ်သည်ဟု သင် အသိအမှတ်ပြုသည်နှင့်တစ်ပြိုင်နက် သူ့အား ကွာရှင်းလိမ့်မည်ဖြစ်သည်။ ထို့နောက်တွင် သင်သည် သက်သေခံနိုင်ပြီး၊ ထိုအရာက သင်သည် သင်နှင့် နတ်ဆိုးကြားတွင် ရှင်းလင်းပြတ်သားစွာ စည်းခြားထားသည်ကို ပြပေမည်။ သို့သော် ကံမကောင်းစွာဖြင့် သင်သည် ထိုစည်းကို ခြားထားဖို့ ပျက်ကွက်ရုံမကဘဲ သင်သည် သင်၏နေ့ရက်များကို နတ်ဆိုးတစ်ကောင်နှင့်အတူ အသက်ရှင်နေထိုင်နေပြီး ညီအစ်ကိုမောင်နှမများအား မုသားများနှင့် လှည့်ကွက်ဖြင့် အထင်အမြင်မှားအောင်ပြုလုပ်နေသည်။ ဤသည်မှာ သင်က နတ်ဆိုးနှင့် အမျိုးအစားတူညီကြောင်း၊ သင်သည် လိမ်ညာပြောသော အခြားမကောင်းဆိုးဝါးတစ်ကောင်ဖြစ်ကြောင်းကို သက်သေပြသည်။ အမျိုးသမီးတစ်ယောက်သည် သူလက်ထပ်သည့် ယောက်ျားက ပေါက်ကရလုပ်သူဖြစ်စေ၊ ကြက်ဖြစ်ချင်ဖြစ်ပါစေ၊ ခွေးဖြစ်ချင်ဖြစ်ပါစေ သူ့ နောက်သို့ လိုက်သည်ဟု လူတို့က ဆိုကြသည်။ သင်သည် မကောင်းဆိုးဝါးတစ်ကောင်ကို အိမ်ထောင်ပြုပြီး သူ့အား လုံးဝ ကျောမခိုင်းသောကြောင့် သင်သည်လည်း မကောင်းဆိုးဝါးဖြစ်သည်ဆိုသည်ကို သက်သေပြသည်။ သင်သည် နတ်ဆိုးနှင့် သက်ဆိုင်သည်။ သို့သော် သင်က ဘုရားသခင်နှင့်သက်ဆိုင်သည်ဟု သက်သေပြရန်အတွက် သင်၏ ခင်ပွန်းသည် မကောင်းဆိုးဝါးတစ်ကောင်ဖြစ်သည်ဟု သင်ပြောသည်။ ဤသည်မှာ လိမ်ညာပြီး လှည့်စားသည့် နည်းဗျူဟာမဟုတ်သလော။ သင်သည် အမှန်တရားကို ကောင်းကောင်းသတိပြုမိသော်လည်း၊ သူတစ်ပါးတို့ကို လှည့်စားရန်အတွက် ဤသို့သော နည်းများကို အသုံးပြုနေဆဲဖြစ်သည်။ ဤသည်မှာ မသိမသာ ဒုက္ခပေးသည်။ လှည့်စားခြင်းဖြစ်သည်။ မသိမသာ ဒုက္ခပေးပြီး လှည့်စားသောသူများအားလုံးသည် လုံးလုံးလျားလျားပင် မကောင်းဆိုးဝါးများဖြစ်ကြသည်။

လူတိုင်းတွင် ဖောက်ပြန်ပျက်စီးသော စိတ်သဘောထားတစ်ခုရှိ၏။ သင်သည် မိမိကိုယ်ကို သုံးသပ်လျှင်၊ အခြားလူများကို သင်အမြင်မှားစေသည့်၊ သို့မဟုတ် လှည့်စားလျက် လုပ်ဆောင်သည့် အခြေအနေ၊ သို့မဟုတ် ကျင့်သုံးမှုအချို့ကို သင် ရှင်းလင်းစွာ မြင်လိမ့်မည်။ သင်တို့အားလုံးသည် ဟန်လုပ်သော၊ သို့မဟုတ် သူတော်ကောင်းအယောင်ဆောင်သော အချိန်များရှိကြသည်။ လူအချို့က “ဤသို့ဆိုလျှင် အဘယ်ကြောင့် ငါ သတိမထားမိသနည်း။ ငါသည် မာယာကင်းသောသူဖြစ်သည်။ ငါသည် ဤကမ္ဘာလောကတွင် အဆက်မပြတ် အနိုင်ကျင့်ခံရပြီး အလိမ်ခံရသည်။ ငါသည် တစ်ကြိမ်တစ်ခါမျှ မလှည့်စားခဲ့ပေ။ ငါ၏ စိတ်နှလုံးတွင်ရှိသောအရာကိုသာ ငါပြောသည်” ဟု ဆိုကြသည်။ ယင်းက သင်သည် ရိုးသားသူတစ်ယောက်ဖြစ်ကြောင်း သက်သေမပြသေးပေ။ သင်သည် ဉာဏ်မကောင်းခြင်း၊ သို့မဟုတ် ပညာသိပ်မတတ်ခြင်း၊ သို့မဟုတ် သင်သည် အဖွဲ့များတွင် အလွယ်တကူ အကြမ်းပတမ်း ခိုင်းစေခံရနိုင်ခြင်း၊ သို့မဟုတ် သင်သည် သင်၏ လုပ်ဆောင်မှုများတွင် ဉာဏ်ပညာမရှိသော အသုံးမကျသောသူ၊ ကျွမ်းကျင်မှုအနည်းငယ်သာ ပိုင်ဆိုင်ပြီး လူ့အဖွဲ့အစည်းတွင် အဆင့်နိမ့်သောသူ ဖြစ်နိုင်ခြေရှိသည်။ ဤသည်မှာ သင်က ရိုးသားသူတစ်ယောက်ဖြစ်သည်ဟု အဓိပ္ပာယ်မရသေးပေ။ ရိုးသားသူတစ်ယောက်သည် သမ္မာတရားကို လက်ခံနိုင်သူဖြစ်သည်။ သနားစရာကောင်းသော ဒုက္ခရောက်နေသူ၊ အချည်းနှီးလူ၊ ငတုံးငအ၊ သို့မဟုတ် ဟန်ဆောင်မှုကင်းသော လူတစ်ဦး မဟုတ်ပေ။ သင်တို့သည် ဤအရာများကို ပိုင်းခြားသိမြင်နိုင်သင့်သည်မဟုတ်လော။ လူအချို့က ဤသို့ပြောသည်ကို ငါ မကြာခဏကြားရသည်။ “ငါသည် မည်သည့်အခါမျှ မုသားမပြော။ အစဉ်သဖြင့် အလိမ်ခံရသောသူဖြစ်သည်။ ငါသည် ပြင်ပတွင်ရှိသော လူတို့၏ အကြမ်းပတမ်းခိုင်းစေခြင်းကို အစဉ်အမြဲ ခံရသည်။ ဘုရားသခင်က ငတ်မွတ်သောသူတို့ကို နောက်ချေးပုံထဲက ချီးမြှောက်သည်ဟု ဆိုသည်။ ငါသည် ထိုလူများထဲမှ တစ်ယောက်ဖြစ်သည်။ ဤသည်မှာ ဘုရားသခင်၏ ကျေးဇူးတော်ဖြစ်သည်။ ဘုရားသခင်က ငါတို့ကဲ့သို့သောလူများ၊ လူ့အဖွဲ့အစည်းတွင် လက်မခံကြသော ဟန်ဆောင်မှုကင်းသော လူများကို သနားသည်။ ဤသည်မှာ အမှန်ပင် ဘုရားသခင်၏ ကရုဏာဖြစ်သည်” ဟူ၍ ဖြစ်သည်။ ဘုရားသခင်က ငတ်မွတ်သောသူတို့ကို နောက်ချေးပုံထဲက ချီးမြှောက်သည်ဟု ဆိုခြင်းသည် အမှန်ပင် လက်တွေ့ကျသည့်အပိုင်းရှိသည်။ သင်က ထိုအရာကို သတိပြုမိနိုင်သော်လည်း ရိုးသားသူတစ်ယောက် သင် ဖြစ်ကြောင်းကို ဤအရာက သက်သေမပြပေ။ အမှန်တကယ်တွင် လူအချို့သည် ငတုံး၊ ငအများသာဖြစ်သည်။ ၎င်းတို့သည် ကျွမ်းကျင်မှု လုံးဝ မရှိသည့် သူရူးများဖြစ်သည်။ အစွမ်းအစနည်းပြီး၊ သမ္မာတရားကို နားလည်ခြင်းမရှိပေ။ ထိုသို့သောသူမျိုးသည် ဘုရားသခင်ပြောသည့် ရိုးသားသောသူများနှင့် လုံးဝ အဆက်အစပ်မရှိပေ။ ဘုရားသခင်က ငတ်မွတ်သောသူတို့ကို နောက်ချေးပုံထဲက ချီးမြှောက်သည်မှာ မှန်သည်။ သို့သော် ငတုံးငအများ၊ သူရူးများသည် ချီးမြှောက်ခြင်းခံရသူများမဟုတ်ပေ။ သင်၏ အစွမ်းအစသည် မွေးရာပါ အလွန်နိမ့်ကျသည်။ သင်သည် ငတုံးငအဖြစ်သည်။ အချည်းနှီးလူဖြစ်သည်။ သင်သည် ဆင်းရဲသောမိသားစုတွင် မွေးဖွားပြီး လူ့အဖွဲ့အစည်း၏ နိမ့်ကျသော လူတန်းစားဝင်ဖြစ်သော်လည်း ဘုရားသခင်၏ ကယ်တင်ခြင်းအတွက် ရည်ရွယ်ထားသောသူ မဟုတ်သေးပေ။ သင်က လူ့အဖွဲ့အစည်းတွင် များစွာ ဒုက္ခခံပြီး ခွဲခြားဆက်ဆံမှုခံရသောကြောင့်အတွက်နှင့်၊ လူတိုင်းက အကြမ်းပတမ်း ခိုင်းစေခြင်းကိုခံရပြီး လိမ်ညာခြင်းကို ခံရသောကြောင့်အတွက်နှင့် သင်သည် ရိုးသားသူတစ်ယောက်ဖြစ်သွားသည်ဟု မထင်နှင့်။ ဤသို့ သင် ထင်မြင်လျှင် အလွန့်အလွန် မှားယွင်းသည်။ ရိုးသားသူတစ်ယောက်သည် အဘယ်သို့ဖြစ်သည်ဆိုသည်နှင့်ပတ်သက်ပြီး နားလည်မှုလွဲခြင်း၊ သို့မဟုတ် လွဲချော်သော သဘောပေါက်နားလည်မှု တစ်ခုခုကို သင် ကိုင်စွဲထားသလော။ ဤမိတ်သဟာယဖြင့် သင်သည် အနည်းငယ်ရှင်းလင်းမှုရှိသလော။ ရိုးသားသူတစ်ယောက်ဖြစ်ခြင်းသည် လူတို့ ထင်သကဲ့သို့မဟုတ်ပေ။ မရောမရာဖြစ်စေခြင်းကို ရှောင်ကြဉ်သည့် ပွင့်လင်းစွာ ပြောတတ်သူဖြစ်ခြင်းမဟုတ်ပေ။ လူတစ်ယောက်သည် သဘာဝအလျောက်ပင် အလွန်ပွင့်လင်းနိုင်သည်။ သို့သော် ဤသည်မှာ သူသည် လိမ်လည်ခြင်း၊ လှည့်စားခြင်းတို့ကို ဆောင်ရွက်ခြင်းမရှိဟု မဆိုလိုပေ။ ဖောက်ပြန်ပျက်စီးသော လူသားများအားလုံးတွင် လိမ်လည်ပြီးလှည့်စားသော ဖောက်ပြန်ပျက်စီးသည့် စိတ်သဘောထားများရှိသည်။ လူတို့သည် ဤကမ္ဘာလောကတွင်၊ စာတန်၏ စွမ်းအားအောက်တွင် အသက်ရှင်ပြီး စာတန် အင်အားစု၏ အုပ်စိုးခြင်း၊ ထိန်းချုပ်ခြင်းကို ခံရသောအခါ ၎င်းတို့အတွက် ရိုးသားရန် မဖြစ်နိုင်ပေ။ အစဉ်ပို၍ လှည့်စားတတ်ခြင်းသာ ဖြစ်လာနိုင်သည်။ ဖောက်ပြန်ပျက်စီးသော ဤလူသားမျိုးနွယ်ကြားတွင် အသက်ရှင်ရသောအခါ ရိုးသားသူတစ်ယောက်ဖြစ်ခြင်းတွင် အမှန်တကယ်ပင် အခက်အခဲများစွာ ပါဝင်သည့်အပြင် ဘာသာတရားမရှိသူများ၊ နတ်ဆိုးဘုရင်များ၊ အသက်ရှင်နေသော မကောင်းဆိုးဝါးများ၏ လှောင်ပြောင်ခြင်း၊ အသရေဖျက်ခြင်း၊ ဝေဖန်အပြစ်တင်ခြင်း၊ ဖယ်ကြဉ်ခြင်းနှင့် နှင်ထုတ်ခံရခြင်းကိုပင် ခံရဖို့ များသည်။ ထို့ကြောင့် ဤကမ္ဘာလောကတွင် ရိုးသားသူတစ်ယောက်အနေဖြင့် ရှင်သန်ရန် ဖြစ်နိုင်သလော။ ဤကမ္ဘာလောကတွင် ငါတို့အတွက် ရှင်သန်ရန် နေရာတစ်ခုတလေရှိသလော။ ရှိသည်။ ငါတို့သည် သေချာပေါက် ရှင်သန်နိုင်ကြသည်။ ဘုရားသခင်သည် ငါတို့အတွက် ကြိုတင်သတ်မှတ်ပြီး ရွေးချယ်ခဲ့သည်။ ငါတို့အတွက် လွတ်လမ်းတစ်ခုကို သူသေချာပေါက် ဖွင့်ပေးသည်။ ငါတို့သည် ဘုရားသခင်ကို ယုံကြည်ပြီး သူ၏ လမ်းပြမှုအောက်တွင် သူ့နောက်သို့ လုံးလုံးလျားလျား လိုက်လျှောက်သည်။ ငါတို့သည် သူပေးသော ထွက်သက်ဝင်သက်နှင့် အသက်အားဖြင့် လုံးလုံးလျားလျားအသက်ရှင်ကြသည်။ ငါတို့သည် ဘုရားနှုတ်ကပတ်တော်၏ သမ္မာတရားကို လက်ခံကြသောကြောင့် မည်သို့အသက်ရှင်ရမည်ဆိုသည်နှင့်ပတ်သက်ပြီး စည်းမျဉ်းအသစ်များရှိသည်။ ငါတို့၏ အသက်တာများအတွက် ပန်းတိုင်အသစ်များရှိကြသည်။ ငါတို့အသက်တာများ၏ အခြေခံအုတ်မြစ်များသည် ပြောင်းလဲသွားပြီဖြစ်သည်။ သမ္မာတရားကို ရရှိခြင်းနှင့် ကယ်တင်ခြင်းခံရခြင်းငှာ ငါတို့သည် အသက်ရှင်နေထိုင်ပုံ နည်းလမ်းသစ်တစ်ခု၊ ကျင့်ကြံပြုမူပုံ နည်းလမ်းသစ်တစ်ခုကို လုံးလုံးလျားလျား ကျင့်သုံးခဲ့ကြပြီ ဖြစ်၏။ ဆိုလိုသည်မှာ အသက်ရှင်ခြင်းပုံစံအသစ်တစ်ခုကို ငါတို့ ခံယူကြပြီးဖြစ်သည်။ ငါတို့၏ တာဝန်များကို ကောင်းမွန်စွာ ထမ်းဆောင်ပြီး ဘုရားသခင်ကို ကျေနပ်စေရန် ငါတို့ အသက်ရှင်ကြသည်။ ဤသည်မှာ ငါတို့ စားသောက်သည့်အရာ၊ ဝတ်ဆင်သည့်အရာ၊ သို့မဟုတ် ငါတို့ နေထိုင်သည့်နေရာနှင့် လုံးဝ မသက်ဆိုင်ပေ။ ဤသည်မှာ ငါတို့၏ စိတ်နှလုံးက လိုအပ်သည့်အရာဖြစ်၏။ ရိုးသားသူတစ်ယောက်ဖြစ်ခြင်းသည် ခက်ခဲလွန်းသည်ဟု လူများစွာက ခံစားကြရသည်။ ဤအရာ၏ တစ်စိတ်တစ်ပိုင်းမှာ ဖောက်ပြန်ပျက်စီးသော စိတ်သဘောထားကို ဖယ်ရှားခြင်းသည် အလွန်ခက်ခဲခြင်းဖြစ်သည်။ ထို့အပြင် သင်သည် ဘာသာတရားမရှိသူများကြားတွင် နေထိုင်လျှင်၊ အထူးသဖြင့် သင်သည် ၎င်းတို့နှင့်အတူ အလုပ်လုပ်နေလျှင် ရိုးသားသူတစ်ယောက်ဖြစ်ခြင်း၊ အမှန်အတိုင်းပြောခြင်းကြောင့် သင်သည် လှောင်ရယ်ခံရခြင်း၊ အသရေဖျက်ခံရခြင်း၊ ဝေဖန်အပြစ်တင်ခံရခြင်းနှင့် ဖယ်ကြဉ်ခြင်း၊ သို့မဟုတ် နှင်ထုတ်ခြင်းကိုပင်ခံရနိုင်သည်။ ယင်းက ငါတို့၏ ရှင်သန်ရေးအတွက် အခက်အခဲများကို ဖြစ်စေသည်။ လူများစွာက “ရိုးသားသူတစ်ယောက်ဖြစ်ခြင်းသည် အလားအလာကောင်းခြင်းမရှိပေ။ ငါသည် ပွင့်လင်းစွာ စကားပြောလျှင် အခွင့်သာမည်မဟုတ်။ မုသားများမပြောဆိုဘဲ မည်သည့်အရာမျှ ပြီးမြောက်မည်မဟုတ်” ဟု ဆိုကြသည်။ ဤသည်မှာ မည်သို့သော ရှုထောင့်အမြင်မျိုးဖြစ်သနည်း။ ဤသည်မှာ လှည့်စားသူတစ်ယောက်၏ ရှုထောင့်နှင့် အကြောင်းပြချက်ဖြစ်သည်။ ထိုသူသည် သူ၏ ကိုယ်ပိုင်အဆင့်အတန်းနှင့် အကျိုးစီးပွားကို ကာကွယ်ရန်သက်သက်ဖြင့် မှားယွင်းသော၊ လှည့်ဖြားသော အရာများကို ပြောသည်။ ၎င်းသည် ထိုအရာများကို ဆုံးရှုံးရမည်ကို ကြောက်သောကြောင့် ရိုးသားသူတစ်ယောက်ဖြစ်ပြီး အမှန်အတိုင်း ပြောလိုစိတ်မရှိကြပေ။ ဖောက်ပြန်ပျက်စီးသော လူသားမျိုးနွယ်အားလုံးမှာ ဤသို့ဖြစ်သည်။ ၎င်းတို့သည် မည်မျှ သင်ယူတတ်မြောက်ပြီးဖြစ်စေ၊ ၎င်းတို့၏ အဆင့်အတန်းက မည်မျှ မြင့်သည်၊ နိမ့်သည်ဖြစ်စေ၊ ၎င်းတို့အားလုံးသည် အစိုးရအရာရှိ၊ သို့မဟုတ် သာမန်နိုင်ငံသားဖြစ်စေ၊ နာမည်ကြီးသူဖြစ်စေ၊ သာမန်လူဖြစ်စေ အဆက်မပြတ် လိမ်ညာလှည့်စားကြပြီး မည်သူကိုမျှ မယုံကြည်ထိုက်ပေ။ လူတို့သည် ဤဖောက်ပြန်ပျက်စီးသော စိတ်သဘောထားများကို မဖြေရှင်းဘဲ အစဉ်သဖြင့် လိမ်လည်လှည့်ဖြားနေဦးမည်ဆိုလျှင်၊ လှည့်ဖြားတတ်သော စိတ်သဘောထားနှင့် ပြည့်နှက်နေမည်ဆိုလျှင် ဤသို့ဖြင့် ဘုရားသခင်ထံ စစ်မှန်စွာ ကျိုးနွံနာခံခြင်းကို ရရှိနိုင်မည်လော။ ဘုရားသခင်၏ အသိအမှတ်ပြုမှုကို ရရှိနိုင်သလော။ လုံးဝ မရရှိနိုင်ပေ။

ရိုးသားသူတစ်ယောက်ဖြစ်ခြင်းသည် လုပ်ဆောင်ရန် ခက်ခဲသည်ဟု သင်တို့ ခံစားရသလော။ သင်တို့သည် ထိုအရာကို လက်တွေ့လုပ်ဆောင်ကြည့်ဖူးသလော။ မည်သည့်အချက်များတွင် ရိုးသားသူတစ်ယောက်ဖြစ်ခြင်းကို သင်တို့ လက်တွေ့လုပ်ဆောင်ပြီး တွေ့ကြုံကြလေပြီနည်း။ မည်သည့်စည်းမျဉ်းများကို အခြေခံပြီး သင်တို့ လက်တွေ့လုပ်ဆောင်ခဲ့သနည်း။ လတ်တလောတွင် ဤအရာနှင့်ပတ်သက်ပြီး သင်တို့တွင် မည်သို့သော အတွေ့အကြုံအဆင့်ရှိသနည်း။ သင်သည် အခြေခံအားဖြင့် ရိုးသားသူတစ်ယောက်ဖြစ်သည့် အခြေအနေသို့ ရောက်ရှိပြီးပြီလော။ ဤအရာကို သင် စွမ်းဆောင်ရရှိပြီးဖြစ်လျှင် အလွန်ကောင်းသည်။ ငါတို့ကို ကယ်တင်ပြီး ပြောင်းလဲရန်အတွက် ဘုရားသခင်သည် ဖြစ်လာမည့်အရာနှင့်ဆိုင်သော အမြည်းတစ်ခုကို ပေးရန် အလုပ်အချို့ သို့မဟုတ် အနာဂတ်က မည်သို့ရှိနိုင်သည်ကို ပြသဖို့ အလုပ်အချို့ကိုသာ လုပ်ပြီး ပြီးသွားခြင်းမဟုတ်သည်ကို ဘုရားနှုတ်ကပတ်တော်တွင် ငါတို့ မြင်နိုင်သင့်သည်။ လူတို့၏ အပြင်ပန်း အပြုအမူကိုလည်း သူ မပြောင်းလဲပေ။ ထိုထက် သူသည် လူတစ်ယောက်ချင်းစီကို ပြောင်းလဲလိုပြီး ၎င်းတို့၏ စိတ်နှလုံး၏ အတွင်းကျကျ နက်ရှိုင်းသောနေရာများမှ၊ ၎င်းတို့၏ စိတ်သဘောထားများ၊ ၎င်းတို့၏ တကယ့် အနှစ်သာရများမှစတင်ပြီး အရင်းအမြစ်မှနေ၍ ၎င်းတို့ကို ပြောင်းလဲစေလိုသည်။ ဤသည်မှာ ဘုရားသခင် အလုပ်လုပ်သည့် ပုံစံဖြစ်သည်ကို ထောက်ရှုလျှင် ငါတို့သည် မိမိကိုယ်ကို မည်သို့ ပြုမူသင့်သနည်း။ ငါတို့သည် ငါတို့လိုက်စားသည့်အရာအတွက်၊ ငါတို့၏ စိတ်သဘောထားဆိုင်ရာ ပြောင်းလဲမှုအတွက်၊ ငါတို့လုပ်ဆောင်သင့်သည့် တာဝန်များအတွက် တာဝန်ခံယူသင့်သည်။ ငါတို့သည် အမှုအရာများကို အလွတ်မပေးဘဲ ငါတို့လုပ်ဆောင်သမျှတွင် အလေးအနက်ထားသင့်ပြီး အရာရာကို စိစစ်ရန်အတွက် တင်ပြနိုင်သင့်သည်။ သင်သည် တစ်စုံတစ်ခုကို လုပ်ဆောင်ပြီးသည့် အခါတိုင်းတွင် ယင်းသည် မှန်မှန်ကန်ကန် ပြီးမြောက်သည်ဟု သင် ယုံကြည်လျှင်ပင် သမ္မာတရားနှင့် သေချာပေါက် ကိုက်ညီခြင်းမရှိနိုင်ပေ။ ယင်းကို စိတ်ဖြာလေ့လာဆွေးနွေးခြင်းလည်း ပြုလုပ်ရမည်။ ဘုရားနှုတ်ကပတ်တော်နှင့်အညီ နှိုင်းယှဉ်ကြည့်ရမည်။ မှန်ကန်ကြောင်း အတည်ပြုပြီး၊ ပိုင်းခြားသိမြင်ရမည်။ ဤနည်းအားဖြင့် ယင်းသည် မှန်ကန်သလော၊ မှားယွင်းသလောဆိုသည်မှာ ရှင်းလင်းလာလိမ့်မည်။ ထို့အပြင် မှားယွင်းလုပ်ဆောင်မိခဲ့သည်ဟု သင်ထင်သောအရာများကိုလည်း စိတ်ဖြာလေ့လာဆွေးနွေးရမည်။ ဤသည်မှာ ညီအစ်ကိုမောင်နှမများက မိတ်သဟာယဖွဲ့လျက်၊ ရှာဖွေလျက်၊ အချင်းချင်း ကူညီဖေးမလျက်ဖြင့် အချိန်ကို ပို၍ ကုန်ဆုံးဖို့ လိုအပ်သည်။ သင် မိတ်သဟာယဖွဲ့လေလေ၊ သင်၏ စိတ်နှလုံးက လင်းလက်လေလေဖြစ်လိမ့်မည်ဖြစ်ပြီး သမ္မာတရားစည်းမျဉ်းများကို သင်နားလည်မည်ဖြစ်လေလေဖြစ်လိမ့်မည်။ ဤသည်မှာ ဘုရားသခင်၏ ကောင်းချီးဖြစ်သည်။ သင်တို့ထဲမှ မည်သူကမျှ မိမိစိတ်နှလုံးကို မဖွင့်ဟလျှင်၊ အခြားလူများ၏ စိတ်ထဲတွင် အမြင်ကောင်းစေဖို့ မျှော်လင့်လျက်၊ သင့်အား အထင်ကြီးစေရန်၊ မလှောင်ပြောင်စေရန် ဆန္ဒဖြင့်၊ သင်တို့အားလုံးသည် မိမိကိုယ်ကို ဖုံးကွယ်လျှင် အမှန်တကယ် ကြီးထွားမှုကို ကြုံတွေ့ရမည်မဟုတ်ပေ။ အစဉ်သဖြင့် သင့်ကိုယ်သင် ဟန်ဆောင်ပြီး မိတ်သဟာယတွင် မည်သည့်အခါမျှ ဖွင့်မပြောလျှင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကို သင် ရရှိမည်မဟုတ်ပေ။ ပြီးလျှင် သမ္မာတရားကို သင် နားလည်နိုင်မည်မဟုတ်ပေ။ ဤသို့ဆိုလျှင် ရလဒ်က မည်သို့ဖြစ်မည်နည်း။ သင်သည် မှောင်မိုက်ထဲတွင် ထာဝရအသက်ရှင်လိမ့်မည်ဖြစ်ပြီး ကယ်တင်ခြင်းခံရလိမ့်မည် မဟုတ်ပေ။ သင့်အနေဖြင့်သမ္မာတရားကို ရရှိလိုပြီး သင်၏ စိတ်သဘောထားကို ပြောင်းလဲလိုလျှင် သမ္မာတရားကို ရရှိပြီး သမ္မာတရားအား လက်တွေ့လုပ်ဆောင်ရန်အတွက် အဖိုးအခပေးဆပ်ရမည်ဖြစ်ကာသင်၏ စိတ်နှလုံးကို ဖွင့်ဟပြီး အခြားလူများနှင့် မိတ်သဟာယဖွဲ့ရမည်။ ဤသည်မှာ သင်၏ အသက်ဝင်ရောက်မှုနှင့် စိတ်သဘောထားဆိုင်ရာ ပြောင်းလဲမှုနှစ်ခုလုံးအတွက် အကျိုးဖြစ်စေသည်။ စုဝေးပွဲများတွင် သင်၏ အတွေ့အကြုံနှင့် သိနားလည်မှုကို ဆွေးနွေးခြင်းသည် သင်နှင့် အခြားလူများအတွက် အကျိုးဖြစ်စေသည်။ သင်တို့ထဲမှ မည်သူကမျှ မိမိကိုယ်ကို သိမြင်မှု၊ သို့မဟုတ် မိမိ၏ အတွေ့အကြုံနှင့် သိနားလည်မှုတို့အကြောင်း မပြောလျှင်၊ သင်တို့ထဲမှ မည်သူကမျှ မိမိကိုယ်ကို စိတ်ဖြာလေ့လာဆွေးနွေးခြင်း၊ ဖွင့်ဟခြင်းမရှိလျှင်၊ သင်တို့အားလုံးက စကားလုံးများနှင့် အယူဝါဒများပြောဆိုရာတွင် ထူးချွန်လျှင်၊ မည်သူကမျှ မိမိကိုယ်ကို သိနားလည်မှုကို မမျှဝေလျှင်၊ အနည်းငယ်သောအရာဖြစ်သည့် သင်ပိုင်ဆိုင်သော မိမိကိုယ်ကို သိမြင်မှုကို လူအများအားသိစေဖို့ သတ္တိမရှိလျှင် မည်သို့ဖြစ်မည်နည်း။ သင်တို့အားလုံးသည် အတူတကွ စုရုံးပြီး ယဉ်ကျေးသောစကားများနှင့် စကားစမြည်အချို့ကို အပြန်အလှန်ပြောကြလိမ့်မည်။ သင်တို့သည် အချင်းချင်း မြှောက်ပင့်ကာ ချီးမွမ်းကြပြီး စစ်မှန်မှုမရှိသောအရာများကို ပြောလိမ့်မည်။ “အို သင်သည် အခုတစ်လော အလွန်ပင် တော်သည်။ သင် အနည်းငယ် ပြောင်းလဲသွားသည်”၊ “သင်သည် ယခုရက်ပိုင်းတွင် အလွန်ကြီးသော ယုံကြည်ခြင်းကို ပြသည်”၊ “သင်သည် အလွန်ပင် စိတ်ထက်သန်သည်”၊ “သင်သည် ကျွန်ုပ်ထက် အလွန်ပင်ပို၍ အသုံးခံခဲ့သည်”၊ “သင်၏ ပေးဆပ်ပံ့ပိုးမှုသည် ကျွန်ုပ်ထက်ပို၍ ကြီးသည်။” ဤသည်မှာ ဖြစ်ပေါ်လာသော အခြေအနေမျိုးဖြစ်သည်။ လူတိုင်းက အချင်းချင်း မြှောက်ပင့်ကာ ချီးမွမ်းကြပြီး လူတိုင်း ပိုင်းခြားသိမြင်ပြီး နားလည်ရန်အတွက် ၎င်းတို့၏ သရုပ်မှန်ကို စိတ်ဖြာလေ့လာဆွေးနွေးဖို့ မည်သူကမျှ ထုတ်ပြောလိုစိတ်မရှိပေ။ ဤသို့သော ပတ်ဝန်းကျင်မျိုးတွင် စစ်မှန်သော အသင်းတော်အသက်တာ ရှိနိုင်သလော။ မရှိနိုင်ပေ။ လူအချို့က “ငါသည် အသင်းတော်အသက်တာကို နှစ်အတော်ကြာ အသက်ရှင်ခဲ့သည်။ အစဉ်သဖြင့် ရောင့်ရဲပြီး ပျော်ရွှင်ခဲ့သည်။ စုဝေးပွဲများတွင် ညီအစ်ကိုမောင်နှမများအားလုံးက ဘုရားသခင်ကို ချီးမွမ်းရန်အတွက် ဆုတောင်းခြင်း၊ ဓမ္မတေးသီဆိုခြင်းတို့ကို နှစ်သက်ကြသည်။ လူတိုင်းက ဆုတောင်းခြင်းများနှင့် ဓမ္မတေးများကြောင့် မျက်ရည်ကျသည်အထိ ခံစားကြရသည်။ တစ်ခါတစ်ရံတွင် စိတ်ခံစားချက်များ ပြည့်လျှံကာ ငါတို့အားလုံး ပူလောင်ပြီး ချွေးထွက်ကြသည်။ ညီအစ်ကိုမောင်နှမများက သီချင်းဆိုကြ၊ ကကြသည်။ အလွန်ပင် ထူးကဲပြီး စိတ်ဝင်စားဖွယ်ကောင်းသော အသင်းတော်အသက်တာဖြစ်ပြီး ပျော်မွေ့ဖွယ်ရာဖြစ်သည်။ သန့်ရှင်းသောဝိညာဉ်တော်၏ လုပ်ဆောင်မှုကို အမှန်ပင် သရုပ်ထင်စေသည်။ ထို့နောက်တွင် ဘုရားနှုတ်ကပတ်တော်ကို ငါတို့ စားသောက်ကြသည်။ ဘုရားနှုတ်ကပတ်တော်က ငါတို့၏ စိတ်နှလုံးကို တည့်တည့် စကားပြောသည်ဟု ခံစားရသည်။ ငါတို့ မိတ်သဟာယပြုသည့်အခါတိုင်းတွင် လူတိုင်းက အမှန်ပင် စိတ်ထက်သန်ကြသည်” ဟူ၍ ဆိုသည်။ ထိုသို့သော အသင်းတော်အသက်တာမျိုးကို နှစ်အနည်းငယ်ရှိခြင်းသည် လူတိုင်းအတွက် အမှန်ပင် ပျော်မွေ့ဖွယ်ရာဖြစ်သည်။ သို့သော် မည်သည့်ရလဒ်ကို ရရှိသနည်း။ အားလုံးနီးပါးက သမ္မာတရား၏ လက်တွေ့ကျမှုအတွင်းသို့ အမှန်တကယ် ဝင်ရောက်ခြင်းမရှိပေ။ ဘုရားသခင်ကို သက်သေခံရန် ၎င်းတို့၏ အတွေ့အကြုံကို အားလုံးနီးပါးက မဖော်ပြနိုင်ပေ။ ၎င်းတို့သည် ဘုရားနှုတ်ကပတ်တော်ကို ဖတ်ခြင်း၊ သီချင်းဆိုခြင်း၊ ကခုန်ခြင်းအတွက် အားအင်များစွာရှိကြသည်။ သို့သော် သမ္မာတရားအား မိတ်သဟာယဖွဲ့သည့်အချိန်ရောက်လာသည့်အခါ လူအချို့က စိတ်မဝင်စားတော့ပေ။ မည်သူကမျှ ရိုးသားသူတစ်ယောက်ဖြစ်ခြင်းနှင့်သက်ဆိုင်သည့် ၎င်းတို့၏ အတွေ့အကြုံကို မပြောကြပေ။ မည်သူကမျှ မိမိကိုယ်ကို စိတ်ဖြာလေ့လာဆွေးနွေးခြင်းမရှိပေ။ အခြားလူများအနေဖြင့် သိပြီး ပိုင်းခြားသိမြင်ရန်အတွက်၊ ၎င်းတို့၏ အကျိုးအတွက်၊ တည်ဆောက်စရာဖြစ်စေဖို့အတွက် မည်သူကမျှ ၎င်းတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားကို ဖွင့်ချမပြပေ။ ဘုရားသခင်ကို ချီးမွမ်းထောမနာပြုဖို့အတွက် မည်သူကမျှ ၎င်းတို့၏ အမှန်တကယ် အတွေ့အကြုံဆိုင်ရာ သက်သေခံချက်ကို မိတ်သဟာယမဖွဲ့ကြပေ။ ဤသို့ဖြင့် သီချင်းဆိုလျက်၊ ကခုန်လျက်၊ ပျော်ရွှင်လျက်၊ မွေ့လျော်မှုများပြည့်လျက်ဖြင့် အသင်းတော်အသက်တာ နှစ်ကာလအချို့က ဖြုန်းတီးပစ်ခြင်းခံရသည်။ သင်တို့ ငါ့အား ပြောလော့။ ဤပျော်ရွှင်မှုနှင့် မွေ့လျော်မှုသည် မည်သည့်နေရာမှ လာသနည်း။ ဤသည်မှာ ဘုရားသခင် မြင်လိုသည့်အရာ၊ သို့မဟုတ် ဘုရားသခင်ကို ကျေနပ်စေသည့်အရာမဟုတ်ဟု ငါဆိုမည်။ အဘယ်ကြောင့်ဆိုသော် ဘုရားသခင်မြင်လိုသောအရာမှာ လူတို့၏ အသက်စိတ်သဘောထားတွင် ပြောင်းလဲခြင်းဖြစ်ပြီး သမ္မာတရား၏ လက်တွေ့ကျမှုကို အသက်ရှင်နေထိုင်နေသောလူများဖြစ်သည်။ ဘုရားသခင်က ဤလက်တွေ့ကျမှုကို မြင်လိုသည်။ စုဝေးပွဲများ၌ သင်ရှိနေစဉ်တွင်၊ သို့မဟုတ် စိတ်ထက်သန်နေစဉ်တွင် သင်၏ ဓမ္မသီချင်းစာအုပ်များကို ဆုပ်ကိုင်ပြီး ဘုရားသခင်ကို ချီးမွမ်းသည့်အနေဖြင့် သီဆိုခြင်း၊ ကခုန်ခြင်းတို့ကို လုပ်ဆောင်ရန် ဘုရားသခင်က သင့်အား အလိုမရှိပေ။ ဤသည်မှာ ဘုရားသခင် မြင်လိုသောအရာမဟုတ်။ ဆန့်ကျင်ဘက်အနေဖြင့်၊ ဘုရားသခင်သည် ဤအရာကို မြင်သောအခါ ဝမ်းနည်းပြီး နာကျင်သည်။ စိတ်သောကရောက်သည်။ အဘယ်ကြောင့်ဆိုသော် သူသည် နှုတ်ကပတ်တော်များကို ထောင်သောင်းချီပြီး ပြောဆိုခဲ့သော်လည်း တစ်ဦးတစ်ယောက်ကမျှ ၎င်းတို့ကို အမှန်တကယ် ဆောင်ရွက်ပြီး အသက်ရှင်နေထိုင်ခြင်းမရှိသောကြောင့်ဖြစ်သည်။ ဤသည်မှာ ဘုရားသခင်အား စိတ်ပူစေသည့်အရာသာဖြစ်သည်။ သင်တို့သည် မကြာခဏပင် သင်တို့၏ အသင်းတော်အသက်တာမှ ငြိမ်သက်ခြင်း၊ ပျော်ရွှင်ခြင်းအနည်းငယ်ဖြင့် အလွန်ပင် အားရကျေနပ်ပြီး မိမိကိုယ်ကို ကျေနပ်ကြသည်။ သင်တို့သည် ဘုရားသခင်ကို ချီးမွမ်းပြီး ပျော်ရွှင်မှုအချို့၊ ကိုယ်စိတ်ချမ်းသာမှု တစ်စွန်းတစ်စ၊ သို့မဟုတ် ဝိညာဉ်ရေးရာ ကျေနပ်မှုအချို့ရရှိသည်။ ထို့နောက် သင်တို့သည် မိမိ၏ ယုံကြည်ခြင်းကို ကောင်းစွာ ကျင့်သုံးပြီးဖြစ်သည်ဟု ယုံကြည်ကြသည်။ သင်တို့သည် ဤအတွေးမှားများကို ဖက်တွယ်ထားပြီး ၎င်းတို့ကို အရင်းအနှီးအဖြစ်၊ ဘုရားသခင်အပေါ် သင်တို့၏ ယုံကြည်ခြင်းတွင် အကြီးဆုံးသော အကျိုးအမြတ်အဖြစ် မှတ်ယူသည်။ ပြီးလျှင် သင်တို့၏ အသက်စိတ်သဘောထား ပြောင်းလဲခြင်းနှင့် ကယ်တင်ခြင်းလမ်းကြောင်းပေါ်သို့ ဝင်ရောက်မှုတို့အစား ထိုအရာများကို လက်ခံကြသည်။ ဤသို့ဖြင့် သင်တို့သည် သမ္မာတရားကို လိုက်စားဖို့မလို၊ သို့မဟုတ် ရိုးသားသူတစ်ယောက်ဖြစ်ခြင်းကို လိုက်စားဖို့မလိုဟု ထင်ကြသည်။ သင့်ကိုယ်သင် ဆင်ခြင်သုံးသပ်ဖို့၊ သင်၏ ပြဿနာများကို စိတ်ဖြာလေ့လာဆွေးနွေးဖို့၊ သို့မဟုတ် ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံဖို့ မလိုဟု ထင်ကြသည်။ ဤသည်မှာ အန္တရာယ်ရှိသော နယ်ပယ်သို့ ရောက်လာနေပြီဖြစ်သည်။ လူတို့သည် ဤသို့ ဆက်လက်လုပ်ဆောင်နေလျှင်လည်းကောင်း၊ ဘုရားသခင်၏ အမှုတော် ပြီးဆုံးရန် နီးလာသောအခါ၊ ၎င်းတို့သည် ရိုးသားသူများ မဖြစ်သေးလျှင်လည်းကောင်း၊ သို့မဟုတ် ၎င်းတို့တာဝန်ကို စံနှုန်းပြည့်မီစွာ ထမ်းဆောင်ဖို့ မလုပ်ဆောင်နိုင်သေးလျှင်လည်းကောင်း၊ ဘုရားသခင်အပေါ် အမှန်တကယ် ကျိုးနွံနာခံခြင်းကို မရရှိဘဲ အန္တိခရစ်များ၏ လှည့်စားခြင်း၊ ထိန်းချုပ်ခြင်းကို ခံရနိုင်သေးလျှင်လည်းကောင်း၊ စာတန်၏ စွမ်းအားမှ မလွတ်မြောက်သေးလျှင်လည်းကောင်း၊ ဘုရားသခင်က ၎င်းတို့အား ပေးခဲ့သော သတ်မှတ်ချက်များကို မပြည့်မီသေးလျှင်လည်းကောင်း ၎င်းတို့သည် ဘုရားသခင် ကယ်တင်မည့်သူများ မဟုတ်ပေ။ ဤသည်မှာ ဘုရားသခင် စိတ်ပူရသည့် အကြောင်းရင်းဖြစ်သည်။

လူတို့သည် ယုံကြည်ခြင်းတွင် လူသစ်ဖြစ်သောအခါတွင် အမြဲ အလွန်ပင် စိတ်ထက်သန်ကြသည်။ အထူးသဖြင့် သမ္မာတရားကို ဘုရားသခင်က မိတ်သဟာယဖွဲ့သည်ကို ၎င်းတို့ ကြားသောအခါ ၎င်းတို့က “ယခုတွင် သမ္မာတရားကို ငါနားလည်ပြီ။ လမ်းမှန်ကို တွေ့ပြီ။ ငါ အလွန်ပင် ပျော်ရွှင်သည်” ဟု စဉ်းစားကြသည်။ နေ့စဉ်နေ့တိုင်းက နှစ်သစ်၊ သို့မဟုတ် မင်္ဂလာဆောင်ပွဲတစ်ခုကို ကျင်းပနေသကဲ့သို့ ပျော်ရွှင်ဝမ်းမြောက်ရသည်။ နေ့စဉ်နေ့တိုင်းတွင် ၎င်းတို့သည် စုဝေးပွဲ၊ သို့မဟုတ် မိတ်သဟာယအား ဧည့်ခံမည့်သူတစ်ယောက်ကို စောင့်မျှော်ကြသည်။ သို့သော် နှစ်အနည်းငယ်ကြာပြီးနောက်တွင် လူအချို့သည် အသင်းတော်အသက်တာအပေါ် ၎င်းတို့၏ စိတ်ထက်သန်မှုမရှိတော့ဘဲ ဘုရားသခင်အား ယုံကြည်ခြင်းတွင်လည်း စိတ်ထက်သန်မှုမရှိတော့ပေ။ ယင်းမှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် ဘုရားနှုတ်ကပတ်တော်နှင့် သမ္မာတရားအပေါ် အပေါ်ယံဆန်သော၊ သဘောတရားဆိုင်ရာ နားလည်မှုသာရှိသောကြောင့်ဖြစ်သည်။ ၎င်းတို့သည် ဘုရားနှုတ်ကပတ်တော်ထဲသို့ အမှန်တကယ် ဝင်ရောက်ခြင်းမရှိသေးပေ၊ သို့မဟုတ် ယင်းတို့၏ လက်တွေ့ကျမှုကို ကိုယ်တိုင်ကိုယ်ကျ ကြုံတွေ့ခြင်းမရှိသေးပေ။ ဘုရားသခင်ပြောသကဲ့သို့ပင် လူများစွာတို့သည် ဂုဏ်ပြုထမင်းစားပွဲပေါ်ရှိ ခမ်းနားသော အစားအစာတို့ကို ကြည့်သော်လည်း လူအများစုမှာ ကြည့်ဖို့ရန်အတွက်သာ လာခြင်းဖြစ်သည်။ ဘုရားသခင်က ပေးသော အရသာရှိသည့်အစားအစာကို ယူပြီး စားခြင်းမရှိပေ။ ၎င်းတို့၏ ကိုယ်ခန္ဓာကို ပြန်လည်အားဖြည့်ရန်အတွက် မြည်းစမ်းခြင်း၊ အသုံးပြုခြင်းမရှိပေ။ ဤသည်မှာ ဘုရားသခင် အလွန်မုန်းတီးသည့်အရာဖြစ်ပြီး သူ့ကိုစိတ်ပူစေသည့်အရာဖြစ်သည်။ ဤသည်မှာ လက်ရှိတွင် သင်တို့ရောက်ရှိနေသော အခြေအနေမဟုတ်လော။ (ဟုတ်ပါသည်။) ငါသည် သင်တို့အား ကူညီရန်အတွက် သင်တို့အားလုံးနှင့် မကြာခဏ မိတ်သဟာယဖွဲ့သည်။ ငါစိတ်အပူဆုံးသောအရာမှာ သင်တို့သည် ဤတရားဒေသနာများကို နားထောင်ပြီး သင်တို့၏ ဝိညာဉ်ရေးဆိုင်ရာ လိုအပ်ချက်များ ပြည့်ဝပြီးနောက်တွင် ထိုအရာများကို လက်တွေ့လုပ်ဆောင်ရန် မည်သည့်အရာကိုမျှ သင်တို့ လုပ်ဆောင်မည်မဟုတ်ဘဲ ထိုအရာများကို နောက်ထပ် လုံးဝ စဉ်းစားမည်မဟုတ်သည်ကို ဖြစ်သည်။ ဤသို့ဆိုလျှင် ငါပြောခဲ့သမျှသည် အချည်းနှီးဖြစ်လိမ့်မည်။ လူတစ်ယောက်သည် မည်သို့သော အစွမ်းအစမျိုးရှိသည်ဖြစ်စေ နှစ်နှစ်၊ သို့မဟုတ် သုံးနှစ် ယုံကြည်ပြီးနောက်တွင် သူသည် သမ္မာတရားကို ချစ်သောသူဟုတ်မဟုတ်ဟူသည်ကို သင် သိမြင်နိုင်လိမ့်မည်။ သူသည် သမ္မာတရားကို ချစ်သောသူတစ်ဦးဖြစ်လျှင် အနှေးနှင့် အမြန် ထိုသမ္မာတရားကို လိုက်စားလိမ့်မည်။ သူသည် သမ္မာတရားကို ချစ်သောသူတစ်ဦးမဟုတ်လျှင် ကြာရှည် ခံမည်မဟုတ်ဘဲ ထုတ်ဖော်ပြခံရပြီး ဖယ်ရှားရှင်းလင်းခြင်း ခံရလိမ့်မည်။ သင်တို့သည် အမှန်တကယ်ပင် သမ္မာတရားကို ချစ်သောသူများဖြစ်သလော။ သင်တို့သည် ရိုးသားသောသူများ ဖြစ်လာလိုစိတ်ရှိကြသလော။ သင်တို့သည် နောင်ကာလတွင် ပြောင်းလဲနိုင်ကြလိမ့်မည်လော။ ဤမိတ်သဟာယပြီးနောက်တွင် ဤအရာထဲမှ မည်မျှကို သင်တို့ ကိုယ်တိုင်ကိုယ်ကျ ဆောင်ရွက်လိမ့်မည်နည်း။ အမှန်တကယ်တွင် ဤအရာထဲမှ မည်မျှက သင်တို့အထဲတွင် ရလဒ်များဖြစ်ပေါ်စေလိမ့်မည်နည်း။ ဤအရာအားလုံးကို မသိနိုင်ပေ။ အဆုံးတွင် ပေါ်လွင်လာလိမ့်မည်။ ထိုအရာသည် လူတစ်ယောက်က ယုံကြည်ခြင်း၌ လူသစ်ဖြစ်သောအခါတွင် မည်မျှ စိတ်ထက်သန်မှုရှိသည်၊ မည်မျှဆင်းရဲဒုက္ခခံနိုင်သည်ဆိုသည်နှင့် လုံးဝ မသက်ဆိုင်ပေ။ အဓိကအချက်မှာ သမ္မာတရားကို ချစ်ခြင်းရှိမရှိ၊ သမ္မာတရားကို လက်ခံနိုင်ခြင်းရှိမရှိဖြစ်သည်။ သမ္မာတရားကို ချစ်သောသူများသာ တရားဒေသနာတစ်ပုဒ်ကို ကြားနာပြီးနောက်တွင် အချိန်ယူစဉ်းစားလိမ့်မည်။ ၎င်းတို့သည်သာ ဘုရားနှုတ်ကပတ်တော်ကို မည်သို့ လက်တွေ့လုပ်ဆောင်ရမည်၊ မည်သို့ တွေ့ကြုံရမည်၊ မိမိတို့၏ နေ့စဉ်အသက်တာများတွင် ထိုနှုတ်ကပတ်တော်များကို မည်သို့ အသုံးချရမည်၊ ဘုရားသခင်ကို အမှန်တကယ် ကျိုးနွံနာခံသောသူတစ်ယောက်ဖြစ်လာရန်အတွက် ဘုရားနှုတ်ကပတ်တော်များတွင်ရှိသည့် သမ္မာတရား လက်တွေ့ကျမှုကို မည်သို့ အသက်ရှင်နေထိုင်ရမည်ဆိုသည်တို့ကို ချင့်ချိန်တွေးတောလိမ့်မည်။ ယင်းမှာ အဆုံးတွင် သမ္မာတရားကို ချစ်သောသူများက သမ္မာတရားကို ရရှိလိမ့်မည့် အကြောင်းရင်းဖြစ်သည်။ သမ္မာတရားကို မချစ်သောသူများသည် စစ်မှန်သောလမ်းခရီးကို လက်ခံကောင်းလက်ခံနိုင်သည်။ နေ့စဉ်စုဝေးပြီး တရားဒေသနာများကို နားထောင်ကာ အယူဝါဒအချို့ကို သင်ယူကောင်းသင်ယူနိုင်သည်။ သို့သော် ဆင်းရဲဒုက္ခ၊ သို့မဟုတ် စမ်းသပ်မှုများကို ၎င်းတို့ ကြုံတွေ့ရသည်နှင့်တစ်ပြိုင်နက် အပျက်သဘောဆောင်ပြီး အားနည်းလာကြသည်။ ၎င်းတို့၏ ယုံကြည်ခြင်းကိုပင် စွန့်လွှတ်ကောင်းစွန့်လွှတ်နိုင်သည်။ ယုံကြည်သူများအနေဖြင့် သမ္မာတရား လက်တွေ့ကျမှုထဲသို့ သင် ဝင်ရောက်နိုင်ခြင်းရှိမရှိသည် သမ္မာတရားအပေါ် သင်၏ သဘောထားနှင့် သင်၏ လိုက်စားခြင်း ပန်းတိုင်က မည်သည့်အရာဖြစ်သည်၊ ထိုပန်းတိုင်သည် အမှန်တကယ်ပင် သမ္မာတရားအား သင်၏ အသက်အဖြစ် ရရှိရန် ဟုတ်မဟုတ်ဆိုသည့်အပေါ်တွင် မူတည်သည်။ လူအချို့သည် အခြားလူများကို ကူညီရန်၊ ဘုရားသခင်အား အစေခံရန်၊ သို့မဟုတ် အသင်းတော်အား ကောင်းစွာ ဦးဆောင်ရန်အတွက် မိမိတို့ကိုယ်ကို သမ္မာတရားဖြင့် ပြင်ဆင်ကြသည်။ ယင်းမှာ မဆိုးပေ။ ထိုလူတို့သည် ဝန်ထုပ်ဝန်ပိုးတစ်ခုခုကို ထမ်းရွက်သည်ဆိုသည့် သဘောဖြစ်သည်။ သို့သော် ၎င်းတို့သည် ၎င်းတို့၏ ကိုယ်ပိုင်အသက်ဝင်ရောက်မှု သို့မဟုတ် သမ္မာတရားအား လက်တွေ့လုပ်ဆောင်ခြင်းကို အာရုံမစိုက်လျှင်၊ ပြီးလျှင် ပြဿနာများကို ဖြေရှင်းရန်အတွက် သမ္မာတရားကို မရှာဖွေလျှင် သမ္မာတရား လက်တွေ့ကျမှုအတွင်းသို့ ၎င်းတို့ ဝင်ရောက်နိုင်သလော။ ယင်းမှာ ဖြစ်နိုင်မည်မဟုတ်ပေ။ ၎င်းတို့သည် သမ္မာတရား၏ လက်တွေ့ကျမှုကို မပိုင်ဆိုင်လျှင် သူတစ်ပါးတို့ကို မည်သို့ ကူညီနိုင်မည်နည်း။ ဘုရားသခင်အား မည်သို့ အစေခံနိုင်မည်နည်း။ အသင်းတော်အလုပ်ကို ၎င်းတို့ ကောင်းစွာလုပ်နိုင်သလော။ ယင်းမှာလည်း ဖြစ်နိုင်မည်မဟုတ်ပေ။ တရားဒေသနာမည်မျှကို သင်နားထောင်ပြီးသည်၊ သို့မဟုတ် မည်သည့်လမ်းကြောင်းကို သင်ရွေးချယ်ပြီးသည်ဆိုသည်မှာ အရေးမကြီးပေ။ ငါသည် သင်တို့အား မှန်ကန်သော အမြင်ရှုထောင့်ကို မျှဝေမည်။ မည်သည့်တာဝန်ကို သင် လုပ်ဆောင်သည်ဖြစ်စေ၊ သင်သည် ခေါင်းဆောင်တစ်ဦးဖြစ်စေ သို့မဟုတ် သာမန်နောက်လိုက်တစ်ဦးဖြစ်သည်ဖြစ်စေ သင်သည် အဓိကအနေဖြင့် ဘုရားနှုတ်ကပတ်တော်များအပေါ် အားစိုက်ထုတ်ရမည်။ ထိုဘုရားနှုတ်ကပတ်တော်များကို ဖတ်ပြီး အလေးအနက် စဉ်းစားရမည်။ သင်သိမြင်ပြီး လက်တွေ့လုပ်ဆောင်ရန်လိုအပ်သည့် သမ္မာတရားအားလုံးကို ပထမဦးစွာ သင် နားလည်ရမည်။ ထိုသမ္မာတရားများနှင့် သင့်ကိုယ်သင် ယှဉ်ကြည့်ပြီး သင့်ကိုယ်သင်အတွက် ထိုအရာများကို လုပ်ဆောင်လော့။ သင်သည် သမ္မာတရားကို ဦးစွာ နားလည်ပြီး သမ္မာတရား လက်တွေ့ကျမှုသို့ ဝင်ရောက်မှုမရှိမချင်း သမ္မာတရားတစ်ခုကို မရရှိသေးပေ။ သင်သည် အခြားလူများကို သင်နားလည်သည့် အယူဝါဒအား အစဉ်ရှင်းပြသော်လည်း ထိုအယူဝါဒများကို သင်က လက်တွေ့မလုပ်ဆောင်နိုင်လျှင်၊ သို့မဟုတ် မတွေ့ကြုံနိုင်လျှင် ဤသည်မှာ အမှားတစ်ခုဖြစ်သည်။ ဤသည်မှာ မိုက်မဲခြင်းနှင့် မသိနားမလည်ခြင်းဖြစ်သည်။ သင်သည် ဘုရားနှုတ်ကပတ်တော်များအား သမ္မာတရားအဖြစ် လက်တွေ့လုပ်ဆောင်ပြီး တွေ့ကြုံသင့်သည်။ တဖြည်းဖြည်းနှင့် သမ္မာတရား အများအပြားကို နားလည်လာသင့်သည်။ ထို့နောက်တွင် သင်သည် သင်၏ တာဝန်တွင် ပိုကောင်းသည်ထက်ကောင်းသည့် ရလဒ်များကို ရရှိလိမ့်မည်ဖြစ်ပြီး မျှဝေစရာ အတွေ့အကြုံဆိုင်ရာ သက်သေခံချက်များစွာရှိလိမ့်မည်။ ဤသို့ဖြင့် ဘုရားနှုတ်ကပတ်တော်များသည် သင်၏ အသက်ဖြစ်လာလိမ့်မည်။ သင်သည် သင်၏ တာဝန်ကို မုချ ကောင်းစွာလုပ်ဆောင်လိမ့်မည်ဖြစ်ပြီး ဘုရားသခင်က သင့်အားပေးအပ်သည့် စေခိုင်းချက်ကို ပြီးမြောက်နိုင်လိမ့်မည်။ သင်သည် အစဉ်သဖြင့် အခြားလူများအား ဤနှုတ်ကပတ်တော်များနှင့် ယှဉ်ကြည့်လိုလျှင်၊ အခြားလူများအပေါ် အသုံးချလိုလျှင်၊ သို့မဟုတ် သင်၏ အလုပ်တွင် အရင်းအနှီးအဖြစ် အသုံးပြုလိုလျှင် သင် ဒုက္ခရောက်လိမ့်မည်။ ဤသို့ လုပ်ဆောင်ရာတွင် သင်သည် အတိအကျပင် ပေါလုကဲ့သို့ တူညီသောလမ်းကြောင်းကို လျှောက်နေခြင်းဖြစ်သည်။ ဤသည်မှာ သင်၏ အမြင်ရှုထောင့်ဖြစ်သောကြောင့် သင်သည် အသေအချာပင် ဤနှုတ်ကပတ်တော်များကို အယူဝါဒအဖြစ်၊ သီအိုရီအဖြစ် မှတ်ယူနေခြင်းဖြစ်ပြီး၊ သင်သည် မိန့်ခွန်းများပြောဆိုကာ အလုပ်ပြီးမြောက်စေရန်အတွက် ဤသီအိုရီများကို အသုံးပြုလိုပေသည်။ ဤသည်မှာ အလွန် အန္တရာယ်ရှိ၏။ ဤသည်မှာ အယောင်ဆောင်ခေါင်းဆောင်များ၊ အန္တိခရစ်များ လုပ်ဆောင်သည့်အရာဖြစ်သည်။ သင်သည် သင်၏ ကိုယ်ပိုင်အခြေအနေကို ဘုရားနှုတ်ကပတ်တော်အတိုင်း ရှုမြင်လျှင်၊ ဦးစွာ သင့်ကိုယ်သင် ဆင်ခြင်သုံးသပ်ပြီး နားလည်ခြင်းရှိပြီးနောက် သမ္မာတရားအား လက်တွေ့လုပ်ဆောင်လျှင် အကျိုးအမြတ်များကို သင် ရိတ်သိမ်းရမည်ဖြစ်ပြီး သမ္မာတရား လက်တွေ့ကျမှုအတွင်းသို့ ဝင်ရောက်လိမ့်မည်။ ထိုအခါမှသာ သင်သည် အရည်အသွေးပြည့်မီလိမ့်မည်ဖြစ်ပြီး သင်၏ တာဝန်ကို ကောင်းစွာထမ်းဆောင်ရန် ဝိညာဉ်ရင့်ကျက်မှုရှိလိမ့်မည်။ သင်သည် ဘုရားသခင်၏ အမှုတော်နှင့် နှုတ်ကပတ်တော်များကို လက်တွေ့ကျသော တွေ့ကြုံမှုမရှိလျှင်၊ အသက်ဝင်ရောက်မှု လုံးဝ မရှိဘဲ စကားများနှင့် အယူဝါဒများကိုသာ ရွတ်ဖတ်နိုင်လျှင် သင်သည် အလုပ်လုပ်လျှင်ပင် ခိုင်မာသည့်အရာ မည်သည့်အရာကိုမျှ မရရှိဘဲ မမြင်မကန်းဖြင့် လုပ်ဆောင်နေလိမ့်မည်။ အဆုံးတွင် သင်သည် အယောင်ဆောင်ခေါင်းဆောင်နှင့် အန္တိခရစ်ဖြစ်လာလိမ့်မည်ဖြစ်ကာ ဖယ်ရှားရှင်းလင်းခြင်းခံရလိမ့်မည်။ သင်သည် သမ္မာတရား၏ လက္ခဏာသွင်ပြင်တစ်ခုကို နားလည်လျှင် သင်၏ လက်တွေ့ကျမှုဖြစ်လာရန်အလို့ငှာ ပထမဆုံး သင့်ကိုယ်သင် ထိုသွင်ပြင်လက္ခဏာဖြင့် နှိုင်းယှဉ်ကြည့်သင့်ပြီး သင်၏ အသက်တာတွင် လက်တွေ့အကောင်အထည်ဖော်သင့်သည်။ ထို့နောက်တွင် သင်သည် တစ်စုံတစ်ခုကို သေချာပေါက် ရရှိလိမ့်မည်ဖြစ်ပြီး ပြောင်းလဲလိမ့်မည်။ ဘုရားနှုတ်ကပတ်တော်များက ကောင်းမြတ်သည်၊ ယင်းတို့သည် သမ္မာတရားဖြစ်ပြီး လက်တွေ့ကျမှုရှိသည်ဟု သင်ခံစားရသော်လည်း သင်၏ စိတ်နှလုံးတွင် သမ္မာတရားကို ချင့်ချိန်စဉ်းစားခြင်းမရှိလျှင်၊ သို့မဟုတ် နားလည်ရန်မကြိုးစားသကဲ့သို့ သင်၏ လက်တွေ့ဘဝတွင် လက်တွေ့လုပ်ဆောင်ပြီး တွေ့ကြုံခြင်းမရှိဘဲ၊ ထိုအစား မှတ်စုစာအုပ်ထဲတွင်သာ ချရေးပြီး ထိုနေရာတွင်ပင် ရပ်နေလျှင် သင်သည် သမ္မာတရားကို မည်သည့်အခါမျှ နားလည်လိမ့်မည်မဟုတ်၊ ရရှိလိမ့်မည်မဟုတ်ပေ။ သင်သည် ဘုရားနှုတ်ကပတ်တော်ကို ဖတ်သောအခါ၊ သို့မဟုတ် တရားဒေသနာများနှင့် မိတ်သဟာယကို ကြားသောအခါ သင်သည် ထိုအရာများကို ချင့်ချိန်တွေးတောပြီး ထိုအရာများနှင့် သင့်ကိုယ်သင် ယှဉ်ကြည့်ရမည်။ သင်၏ ကိုယ်ပိုင်အခြေအနေများနှင့် ထိုအရာများကို ဆက်စပ်ကြည့်ရမည်။ သင်၏ ကိုယ်ပိုင်ပြဿနာများကို ဖြေရှင်းရန် ထိုအရာများကို အသုံးပြုရမည်။ နှုတ်ကပတ်တော်များကို ဤသို့ လက်တွေ့အကောင်အထည်ဖော်ခြင်းအားဖြင့်သာ ထိုနှုတ်ကပတ်တော်များမှ တစ်ခုခုကို သင် အမှန်တကယ် ရရှိနိုင်သည်။ ဤသည်မှာ တရားဒေသနာတစ်ခုကို သင်တို့ ကြားပြီးနောက်တွင် သင်တို့ လက်တွေ့လုပ်ဆောင်သောအရာတစ်ခု ဖြစ်သလော။ မဟုတ်လျှင် ဘုရားသခင်သည် သင်တို့၏ အသက်တာများတွင်မရှိသကဲ့သို့ သူ၏ နှုတ်ကပတ်တော်များလည်းမရှိပေ။ ပြီးလျှင် ဘုရားသခင်အပေါ် သင်တို့၏ ယုံကြည်မှုတွင် သင်သည် လက်တွေ့ကျမှုမရှိပေ။ သင်တို့သည် ဘာသာတရားမရှိသူများကဲ့သို့ ဘုရားနှုတ်ကပတ်တော်များ၏ ပြင်ပတွင် အသက်ရှင်နေခြင်းဖြစ်သည်။ ဘုရားသခင်ကို ယုံကြည်သော်လည်း ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံခံစားရန်အလို့ငှာ လက်တွေ့ဘဝတွင် ထိုဘုရားနှုတ်ကပတ်တော်များကို မကျင့်သုံးနိုင်သူ မည်သူမဆိုသည် ဘုရားသခင်အား အမှန်တကယ် မယုံကြည်ပေ။ ၎င်းတို့သည် မယုံကြည်သူများဖြစ်သည်။ သမ္မာတရားအား လက်တွေ့မလုပ်ဆောင်နိုင်သူများသည် ဘုရားသခင်ကို ကျိုးနွံနာခံသောသူများမဟုတ်ပေ။ ၎င်းတို့သည် ဘုရားသခင်ကို ပုန်ကန်ပြီး အာခံသူများဖြစ်သည်။ မိမိ၏ လက်တွေ့ဘဝထဲသို့ ဘုရားနှုတ်ကပတ်တော်ကို မယူဆောင်လျှင် ၎င်းတို့သည် ဘုရားသခင်၏ အမှုတော်ကို တွေ့ကြုံခံစားဖို့ မဖြစ်နိုင်ပေ။ မိမိ၏ လက်တွေ့အသက်တာတွင် ဘုရားသခင်၏ အမှုတော် သို့မဟုတ် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို မတွေ့ကြုံလျှင် သမ္မာတရားကို ရရှိရန် မဖြစ်နိုင်ပေ။ ဤအရာကို သင်တို့ နားလည်သလော။ ဤစကားများကို သင်တို့ နားလည်သဘောပေါက်နိုင်လျှင် အကောင်းဆုံးဖြစ်မည်။ သို့သော် ဤစကားများကို သင်မည်မျှ နားလည်သဘောပေါက်ပါစေ၊ သင်မည်မျှ နားလည်ပါစေ အရေးပါဆုံးသောအရာမှာ သင်အမှန်တကယ်နားလည်သော ဘုရားနှုတ်ကပတ်တော်နှင့် သမ္မာတရားကို သင်၏ လက်တွေ့အသက်တာထဲသို့ ယူဆောင်ပြီး လက်တွေ့လုပ်ဆောင်ရန်ဖြစ်သည်။ ဤသည်မှာ သင့်အတွက် ဝိညာဉ်ရင့်ကျက်မှုတွင် ကြီးထွားပြီး သင်၏ စိတ်သဘောထားပြောင်းလဲရန် တစ်ခုတည်းသော နည်းလမ်းဖြစ်သည်။

ဘုရားသခင်သည် သမ္မာတရားကို ဖော်ပြသောအခါ၊ သို့မဟုတ် လူတို့အပေါ် သူ၏ သတ်မှတ်ချက်များကို အဆိုပြုသောအခါ သူသည် လူတို့အတွက် စည်းမျဉ်းများနှင့် လက်တွေ့လုပ်ဆောင်မှုလမ်းကြောင်းများကို အစဉ် ညွှန်ပြလိမ့်မည်။ ဥပမာအားဖြင့် ငါတို့ ယခုတင်ပြောဆိုခဲ့သော ရိုးသားသူတစ်ယောက်ဖြစ်ခြင်းကို ကြည့်လော့။ ဘုရားသခင်သည် လူတို့အား မှန်ကန်သော လမ်းကြောင်းပေါ်သို့ ရောက်ရှိရန်အတွက် ရိုးသားသောသူများ မည်သို့ဖြစ်ရမည်၊ ရိုးသားသူတစ်ယောက်ဖြစ်ခြင်း စည်းမျဉ်းများအား မည်သို့ လက်တွေ့လုပ်ဆောင်ရမည်ဆိုသည်တို့ကို ပြောပြလျက် လူတို့အား လမ်းကြောင်းတစ်ခုပေးခဲ့သည်။ ဘုရားသခင် ပြောခဲ့သည်မှာ “သင်သည် အလင်း၏ လမ်းကို ရှာဖွေဖို့ အခြားသူများရှေ့တွင် သင်၏ လျှို့ဝှက်ချက်များကို၊ သင်၏ အခက်အခဲများကို ချခင်းပြရန် အပြင်းအထန် ငြင်းဆန်နေပါက သင်သည် ကယ်တင်ခြင်းကို အလွယ်တကူ မရရှိနိုင်သောသူ၊ အမှောင်ထုထဲမှ လွယ်ကူစွာ မထွက်နိုင်သူ ဖြစ်သည်ဟုငါဆို၏။” ဤနေရာတွင် သွယ်ဝိုက်ညွှန်းဆိုချက်မှာ ငါတို့က လျှို့ဝှက်ချက်ဖြစ်သည်၊ အတွင်းရေးဖြစ်သည်ဟု ထင်မြင်သောအရာတို့ကို ယူပြီး ဖွင့်ချပြရန်၊ စိစစ်ရန်အတွက် တင်ပြရန် ဘုရားသခင်က ငါတို့ကို တောင်းဆိုခြင်းဖြစ်သည်။ ဤသည်မှာ သင်တို့ မတွေးမိသေးသည့်အရာဖြစ်သည်။ ဘုရားသခင်က သင်တို့ကို ဤသို့ လက်တွေ့လုပ်ဆောင်စေရန်အတွက် ဤအရာ ပြောခဲ့သည်ကို သင်တို့ နားမလည်ပေ၊ သို့မဟုတ် မသိပေ။ တစ်ခါတစ်ရံတွင် သင်သည် လှည့်စားရန်နှင့် လိမ်လည်ရန် ရည်ရွယ်ချက်ဖြင့် ပြုမူဆောင်ရွက်သည်။ ထို့ကြောင့် သင်၏ လုပ်ရပ်များနှင့် ရည်ရွယ်ချက်များကို ပြောင်းလဲသင့်သည်။ သင်၏ စကားများတွင်ရှိသော လှည့်ဖြားတတ်သည့် သို့မဟုတ် လိမ်လည်တတ်သည့် သဘောသဘာဝကို မည်သူကမျှ မသိမြင်ကောင်း မသိမြင်နိုင်ပေ။ သို့သော် မိမိကိုယ်ကို မချီးမွမ်းနှင့်။ သင်သည် ဘုရားသခင်ရှေ့သို့ လာရောက်ပြီး သင့်ကိုယ်သင် ဆန်းစစ်သင့်သည်။ သင်သည် လူတို့ကို အရူးလုပ်နိုင်သည်။ သို့သော် ဘုရားသခင်ကို အရူးမလုပ်နိုင်ပေ။ သင်သည် ဆုတောင်းရန်၊ သင်၏ ရည်ရွယ်ချက်များနှင့် နည်းလမ်းများကို ချပြပြီး စိစစ်ရန်၊ သင်၏ ဤရည်ရွယ်ချက်များသည် ဘုရားသခင်အတွက် ကျေနပ်ဖွယ်ရာရှိမရှိ၊ သို့မဟုတ် ယင်းတို့သည် ဘုရားသခင်က စက်ဆုပ်မုန်းတီးခြင်းရှိမရှိ၊ ယင်းတို့ကို သင် ဖွင့်ချပြနိုင်ခြင်းရှိမရှိ၊ ယင်းတို့သည်ပြောဆိုရန် ခက်ခဲခြင်းရှိမရှိ၊ သမ္မာတရားနှင့် ညီခြင်းရှိမရှိကို ဆင်ခြင်သုံးသပ်ရန် လိုအပ်သည်။ ဤသို့သော ပိုင်းခြားစိစစ်ခြင်းနှင့် စိတ်ဖြာလေ့လာခြင်းမျိုးဖြင့် သင်သည် အမှန်တကယ်တွင် ဤအမှုအရာက သမ္မာတရားနှင့်မညီသည်ကို တွေ့ရှိလိမ့်မည်။ ဤအပြုအမူမျိုးကို အလင်းဆီသို့ ယူဆောင်လာရန် ခက်ခဲပြီး ဘုရားသခင်က စက်ဆုပ်မုန်းတီးသည်။ ထို့နောက်တွင် ဤအပြုအမူကို သင် ပြောင်းလဲလေသည်။ ငါ၏ ဤမိတ်သဟာယသည် သင်တို့ကို အဘယ်သို့ ခံစားစေသနည်း။ အချို့မှာ စိတ်ပူကြမည်မှာ သေချာသလောက်ဖြစ်သည်။ သင်တို့က “ဘုရားသခင်ကို ယုံကြည်ခြင်းသည် အလွန် ရှုပ်ထွေးသည်။ ဤမျှထိရောက်ရှိရန် ခက်ခဲနေပြီဖြစ်သည်။ ယခုတွင် ငါသည် အစကပြန်စရမည်လော” ဟု စဉ်းစားကြသည်။ လက်တွေ့တွင် ယခုအခါ၌ ဘုရားသခင် ကြွလာပြီးဖြစ်ကာ လူတို့အား သမ္မာတရား လက်တွေ့ကျမှုထဲ ဝင်ရောက်ရန် စတင်၍ ဦးဆောင်လမ်းပြပြီဖြစ်သဖြင့် ယင်းသည် ဘုရားသခင်ကို လူတို့၏ ယုံကြည်လက်ခံမှုနှင့် ၎င်းတို့၏ကျင့်ကြံပြုမူမှုတို့၏ အစဖြစ်လေသည်။ သင်သည် ကောင်းစွာ အစပြုမည်ဆိုလျှင် သင်၏ ယုံကြည်ခြင်း၌ ခိုင်မာသော အခြေခံအုတ်မြစ်ကို တည်ဆောက်ရမည်။ ရှေးဦးစွာ ရူပါရုံသမ္မာတရားများနှင့် ဘုရားသခင်နောက်သို့လိုက်ခြင်း၏ အရေးပါမှုကို သင်ယူလေ့လာပြီး သမ္မာတရားအား လက်တွေ့လုပ်ဆောင်ခြင်းနှင့် သင်၏ တာဝန်ကို ကောင်းစွာထမ်းဆောင်ခြင်းအပေါ် အာရုံစိုက်ရမည်။ ဤသို့ဖြင့် သမ္မာတရား စစ်မှန်မှုထဲသို့ ဝင်ရောက်နိုင်သည်။ သင်သည် စကားလုံးများ၊ အယူဝါဒများအား ပြောဆိုခြင်းကိုသာ အာရုံစိုက်ပြီး ထိုအရာများကို အခြေခံကာ အခြေခံအုတ်မြစ်တစ်ခုကို တည်ဆောက်လျှင် ယင်းမှာ ပြဿနာတစ်ခုဖြစ်လာသည်။ ယင်းသည် သဲပေါ်တွင် အိမ်၏ အခြေခံအုတ်မြစ်ကို တည်ဆောက်ခြင်းကဲ့သို့ဖြစ်သည်။ မည်မျှမြင့်မားအောင် တည်ဆောက်သည်ဖြစ်စေ ပြိုလဲမည့် အန္တရာယ် အမြဲရှိလိမ့်မည်ဖြစ်ပြီး၊ ရေရှည်ခံလိမ့်မည်မဟုတ်ပေ။ သို့ရာတွင် ဤအချက်၌ သင်တို့အားလုံးနှင့်ပတ်သက်ပြီး ချီးကျူးစရာကောင်းသည့်အရာတစ်ခုရှိသည်။ ယင်းမှာ သင်တို့အား ငါမိတ်သဟာယဖွဲ့သည့်အရာကို သင်တို့ နားလည်နိုင်ပြီး နားထောင်လိုစိတ်ရှိခြင်းပင်ဖြစ်သည်။ ဤသည်မှာ ကောင်း၏။ သမ္မာတရားအား လိုက်စားခြင်းနှင့် လက်တွေ့ကျမှုထဲသို့ ဝင်ရောက်ခြင်းသည် အရေးပါဆုံးသောအရာဖြစ်ပြီး ကျန်သည့်အရာတို့မှာ အဓိကမဟုတ်ပေ။ ဤအရာကို သင် သိသရွေ့ သင်၏ ယုံကြည်ခြင်းတွင် မှန်ကန်သော လမ်းကြောင်းပေါ်သို့ ရောက်ရှိရန် ခက်ခဲမည်မဟုတ်ပေ။ သမ္မာတရားအား လိုက်စားခြင်းလမ်းကြောင်းကို လျှောက်ရန်အတွက် သင့်ကိုယ်သင် ဦးစွာသိရမည်။ မည်သည့် ဖောက်ပြန်ပျက်စီးသော စိတ်သဘောထားများကို သင်ပိုင်ဆိုင်သည်၊ သင်၏ အားနည်းချက်များက မည်သည့်အရာများ ဖြစ်သည်ဆိုသည်တို့နှင့်ပတ်သက်ပြီး သင်ရှင်းလင်းရမည်။ ထို့နောက်တွင် သင့်ကိုယ်သင် သမ္မာတရားနှင့် ပြင်ဆင်ခြင်း၏ အရေးကြီးမှုကို နားလည်လိမ့်မည်ဖြစ်ပြီး ပြဿနာများကို ဖြေရှင်းရန်အတွက် သမ္မာတရားကို လျင်မြန်စွာ ရှာဖွေနိုင်လိမ့်မည်။ အချိန်က လူကိုမစောင့်ပေ။ အသက်ဝင်ရောက်မှုနှင့်ပတ်သက်သော သင်၏ ပြဿနာများကို ကိုင်တွယ်ပြီး သမ္မာတရား လက်တွေ့ကျမှုကို သင်ပိုင်ဆိုင်သည်နှင့်တစ်ပြိုင်နက် သာ၍ ကြီးမားသာ အတွင်းစိတ်ငြိမ်သက်ခြင်း ရှိလိမ့်မည်။ ကပ်ဘေးများက မည်မျှကြီးမားသည်ဖြစ်စေ သင် ကြောက်ရွံ့မည်မဟုတ်ပေ။ သင်သည် သမ္မာတရားအား လိုက်စားခြင်းမရှိဘဲ ဤပြီးခဲ့သောနှစ်အနည်းငယ်ကို ဖြုန်းတီးခဲ့ပြီး၊ အမှုအရာများဖြစ်ပေါ်လာသောအခါ သင်သည် တွေဝေနေတတ်ဆဲဖြစ်ပြီး စောင့်ဆိုင်းနေသည့် မလှုပ်မယှက်အခြေအနေတွင် ရှိနေဆဲဖြစ်ကာ သင်၏ ပြဿနာများကို ဖြေရှင်းရန်အတွက် သမ္မာတရားကိုလည်း အသုံးမပြုနိုင်လျှင်၊ လောကီဆက်ဆံရေးများအတွက်ဖြစ်သော အတွေးအခေါ်များနှင့် ဖောက်ပြန်ပျက်စီးသော စိတ်သဘောထားများဖြင့် အသက်ရှင်ဆဲဖြစ်လျှင် ဤသည်မှာ မည်မျှ သနားစဖွယ်ဖြစ်သနည်း။ ကပ်ဘေးများ ကြီးမားသည့်နေ့ရောက်လာသောအခါ သင်သည် သမ္မာတရား၏ လက်တွေ့ကျမှု တစ်စွန်းတစ်စကိုမျှ မပိုင်ဆိုင်လျှင် သမ္မာတရားအား မလိုက်စားခဲ့ခြင်းအတွက်ဖြစ်စေ၊ သင်၏ တာဝန်ကို ကောင်းစွာ မထမ်းဆောင်ခြင်းအတွက်ဖြစ်စေ၊ သမ္မာတရားတစ်ခုကိုမျှ လုံးဝ မရရှိခဲ့သည့်အတွက်ဖြစ်စေ သင်နောင်တရလိမ့်မည်။ သင်သည် အစဉ်သဖြင့် သောကရောက်သည့် အခြေအနေတွင် အသက်ရှင်ရလိမ့်မည်။ ယခုအချိန်တွင် သန့်ရှင်းသောဝိညာဉ်တော်၏ လုပ်ဆောင်မှုသည် မည်သည့်လူကိုမျှ မစောင့်ပေ။ လူတို့ စတင်ယုံကြည်သည့် နှစ်အနည်းငယ်တွင် သူသည် လူတို့အား ကျေးဇူးတော်အချို့၊ သနားကရုဏာအချို့ကိုပေးသည်။ အကူအညီနှင့် အားဖြည့်ပံ့ပိုးမှုကို ပေးသည်။ လူတို့သည် မည်သည့်အခါမျှ မပြောင်းလဲသကဲ့သို့ လက်တွေ့အရှိတရားထဲသို့ မည်သည့်အခါမျှ မဝင်ရောက်ဘဲ ၎င်းတို့သိသည့် စကားလုံးများနှင့် အယူဝါဒများဖြင့် ကျေနပ်နေလျှင် ၎င်းတို့ အန္တရာယ်ရှိပေသည်။ ၎င်းတို့သည် သန့်ရှင်းသောဝိညာဉ်တော်၏ လုပ်ဆောင်မှုနှင့် လွဲချော်ပြီးသားဖြစ်ကာ၊ လူသားမျိုးနွယ်နှင့်ဆိုင်သော ဘုရားသခင်၏ ကယ်တင်ခြင်းနှင့် စုံလင်စေခြင်းတွင် နောက်ဆုံးသောအခွင့်အရေးကို လွဲချော်ပြီးဖြစ်သည်။ ၎င်းတို့သည် ငိုကြွေးမြည်တမ်းကာ အံသွားခဲကြိတ်လျက် ကပ်ဘေးများအတွင်းသို့သာ ကျဆင်းသွားနိုင်သည်။

သင်သည် သင်၏ ယုံကြည်ခြင်းတွင် အခြေခံအုတ်မြစ်တစ်ခုကို စတင် တည်ဆောက်သောအခါ သမ္မာတရားအား လိုက်စားခြင်းလမ်းကြောင်းပေါ်တွင် မြဲမြံစွာ အခြေချသင့်သည်။ သမ္မာတရား လက်တွေ့ကျမှုထဲသို့ ဝင်ရောက်ခြင်းနှင့် သက်ဆိုင်သော စမှတ်ပေါ်တွင် သင်ရှိသင့်ပြီး စကားလုံးများနှင့် အယူဝါဒများကို ရွတ်ဖတ်ခြင်းနှင့်သက်ဆိုင်သော စမှတ်ပေါ်တွင် မရှိသင့်ပေ။ သင်သည် သမ္မာတရား လက်တွေ့ကျမှုထဲသို့ ဝင်ရောက်ခြင်း၊ အရာခပ်သိမ်းတွင် သမ္မာတရားအား ရှာဖွေခြင်းနှင့် လက်တွေ့လုပ်ဆောင်ခြင်း၊ အရာခပ်သိမ်းတွင် သမ္မာတရားအား လက်တွေ့လုပ်ဆောင်နိုင်ပြီး အရာရာဖြင့် နှိုင်းယှဉ်ရန်အတွက် သမ္မာတရားကို အသုံးပြုနိုင်ခြင်းတို့ကို အာရုံစိုက်သင့်သည်။ သမ္မာတရားအား မည်သို့ လက်တွေ့လုပ်ဆောင်ရမည်ကိုလည်းကောင်း၊ လက်တွေ့လုပ်ဆောင်ရမည့် စည်းမျဉ်းများမှာ မည်သည့်အရာဖြစ်သည်ကိုလည်းကောင်း၊ သမ္မာတရားအား မည်သို့လက်တွေ့လုပ်ဆောင်ခြင်းက ဘုရားသခင်၏ သတ်မှတ်ချက်များနှင့် ကိုက်ညီပြီး ဘုရားသခင်ကို ကျေနပ်စေမည်ကိုလည်းကောင်း ချင့်ချိန်တွေးတောသင့်သည်။ သို့ရာတွင် လူတို့သည် ဝိညာဉ်ရင့်ကျက်မှု အလွန်ကင်းမဲ့သည်။ ၎င်းတို့သည် သမ္မာတရားအား လက်တွေ့လုပ်ဆောင်ခြင်းနှင့် မသက်ဆိုင်သည့်အရာများ၊ မိမိကိုယ်ကို သိမြင်ခြင်း၊ သို့မဟုတ် ရိုးသားသူတစ်ယောက်ဖြစ်ခြင်းနှင့် မသက်ဆိုင်သည့်အရာများကို အစဉ် မေးမြန်းကြသည်။ ဤသည်မှာ သနားစဖွယ်မကောင်းသလော။ ယင်းက သေးငယ်သော ဝိညာဉ်ရင့်ကျက်မှုကို မပြသလော။ လူအချို့သည် ဘုရားသခင်၏ ဤအမှုတော်အဆင့်ကို ဘုရားသခင်က အစပြုသည်နှင့်တစ်ပြိုင်နက် လက်ခံခဲ့ကြပြီး လက်ရှိအချိန်အထိ ယုံကြည်သူများဖြစ်ခဲ့ကြသည်။ သို့သော် ၎င်းတို့သည် သမ္မာတရား လက်တွေ့ကျမှုက မည်သည့်အရာဖြစ်သည်၊ သို့မဟုတ် သမ္မာတရားအား လက်တွေ့လုပ်ဆောင်ခြင်းက မည်သည့်အရာ ဖြစ်သည်ဆိုသည်ကို နားမလည်ကြသေးပေ။ အချို့က “ကျွန်ုပ်သည် ကျွန်ုပ်၏ ယုံကြည်ခြင်းအတွက် မိသားစုနှင့် အသက်မွေးအလုပ်ကို စွန့်လွှတ်ခဲ့ပြီး များစွာ ဒုက္ခခံပြီးဖြစ်သည်။ ကျွန်ုပ်သည် သမ္မာတရား လက်တွေ့ကျမှုတစ်ခုမျှမရှိဟု မည်သို့ ဆိုနိုင်သနည်း။ ကျွန်ုပ်၏ မိသားစုကို နောက်ချန်ထားခဲ့သည်။ ဤသည်မှာ လက်တွေ့ကျမှုမဟုတ်သလော။ ကျွန်ုပ်၏ အိမ်ထောင်ကို စွန့်လွှတ်ခဲ့သည်။ ဤသည်မှာ လက်တွေ့ကျမှုမဟုတ်သလော။ ဤအရာအားလုံးသည် သမ္မာတရားအား လက်တွေ့လုပ်ဆောင်ခြင်းနှင့်ဆိုင်သည့် ထုတ်ဖော်ပြသမှုတစ်ခု မဟုတ်သလော” ဟူ၍ ဆိုကြသည်။ အပြင်ပန်းတွင် သင်သည် လောကီကမ္ဘာကို စွန့်လွှတ်ခဲ့ပြီး၊ ဘုရားသခင်အား ယုံကြည်ရန် သင်၏ မိသားစုကို စွန့်လွှတ်ခဲ့သည်။ သို့သော် ယင်းမှာ သင်က သမ္မာတရား လက်တွေ့ကျမှုထဲသို့ ဝင်ရောက်ပြီးဖြစ်သည်ဆိုသည့် သဘောဖြစ်သလော။ သင်သည် ရိုးသားသူ၊ ဘုရားသခင်အား ကျိုးနွံနာခံသူဖြစ်သည်ဟု အဓိပ္ပာယ်ရသလော။ သင်၏ စိတ်သဘောထားသည် ပြောင်းလဲသွားပြီ၊ သို့မဟုတ် သင်သည် သမ္မာတရား၊ သို့မဟုတ် လူ့သဘာဝကို ပိုင်ဆိုင်သောသူတစ်ယောက်ဖြစ်သည်ဟု အဓိပ္ပာယ်ရသလော။ အသေအချာပင် ဤသို့ အဓိပ္ပာယ်မရပေ။ သင်၏ ထိုအပြင်ပန်း လုပ်ဆောင်မှုများသည် အခြားလူများအတွက် ကောင်းသည့်ပုံစံရှိနိုင်သည်။ သို့သော် ထိုအရာများက သင်သည် သမ္မာတရားအား လက်တွေ့လုပ်ဆောင်နေသည်၊ သို့မဟုတ် ဘုရားသခင်အား ကျိုးနွံနာခံနေသည်ဟု အဓိပ္ပာယ်မရပေ။ ပြီးလျှင် သင်သည် သမ္မာတရား လက်တွေ့ကျမှုထဲသို့ ဝင်ရောက်နေသည်ဟု သေချာပေါက် အဓိပ္ပာယ်မရပေ။ လူတို့၏ စွန့်လွှတ်အနစ်နာခံမှုများနှင့် အသုံးခံမှုများသည် အလွန်ပင် မသန့်စင်ပေ။ လူတို့အားလုံးသည် ကောင်းချီးရရှိရန်ဖြစ်သော ရည်ရွယ်ချက်၏ ထိန်းချုပ်ခြင်းကို ခံရသည်။ ပြီးလျှင် ၎င်းတို့သည် စမ်းသပ်မှု၊ စစ်ဆေးမှုမှတစ်ဆင့် သန့်စင်ခြင်းမခံရသေးပေ။ ထို့ကြောင့် လူများစွာတို့သည် ၎င်းတို့၏ တာဝန်များတွင် ဝတ်ကျေတမ်းကျေရှိနေဆဲဖြစ်ပြီး လက်တွေ့ကျသည့် မည်သည့်ရလဒ်မျှ မရရှိခြင်းဖြစ်သည်။ ၎င်းတို့သည် အသင်းတော်အလုပ်ကို နှောင့်ယှက်၊ ဖျက်ဆီးခြင်း၊ သေးသိမ်အောင်လုပ်ခြင်း၊ ပြဿနာပေါင်းစုံ ဖြစ်စေခြင်းပင် လုပ်ဆောင်ကြသည်။ အသင်းတော်က ၎င်းတို့ကို ရှင်းလင်းပစ်သည့်အချိန်တွင်ပင်၊ ၎င်းတို့သည် နောင်တရဖို့ စဉ်းစားခြင်းမရှိဘဲ အပျက်သဘောဆောင်မှုကို ဆက်လက် ဖြန့်ဝေသည်။ မုသားများပြောပြီး၊ ၎င်းတို့၏ အကြောင်းကိစ္စကို ငြင်းခုံရန်အတွက် အမှန်တရားများကို မလိမ့်တပတ်လုပ်သည်။ လူအချို့သည် ဆယ်စုနှစ်တစ်ခု၊ နှစ်ခုအထိ ယုံကြည်သော်လည်း အထိန်းအကွပ်မဲ့ ရမ်းကားပြီး မကောင်းမှုမျိုးစုံကို လုပ်ဆောင်ဆဲဖြစ်သည်။ ထို့နောက်တွင် ၎င်းတို့သည် အသင်းတော်၏ ဖယ်ထုတ်ပစ်ခြင်းနှင့် နှင်ထုတ်ခြင်းခံရသည်။ ဆိုးရွားသော အရာများစွာကို ၎င်းတို့ လုပ်ဆောင်နိုင်သည်ဆိုသည့်အချက်သည် ၎င်းတို့တွင် ဆိုးရွားသော စရိုက်လက္ခဏာရှိသည်ကိုလည်းကောင်း၊ ၎င်းတို့အနေဖြင့် အလွန်ပင် ကလိမ်ကကျစ်ကျပြီး လှည့်ဖြားတတ်သည်ကိုလည်းကောင်း၊ ၎င်းတို့သည် လုံးဝ မာယာကင်းခြင်းမရှိ၊ နာခံခြင်း၊ သို့မဟုတ် ကျိုးနွံခြင်းမရှိဆိုသည်ကိုလည်းကောင်း လုံလောက်စွာ သက်သေပြသည်။ ဤသည်မှာ အဘယ်ကြောင့်ဆိုသော် ၎င်းတို့သည် သမ္မာတရားအား လက်တွေ့လုပ်ဆောင်ခြင်းနှင့် ရိုးသားသူတစ်ယောက်ဖြစ်ခြင်းတို့ကို မည်သည့်အခါမျှ သိပ်ဂရုမစိုက်ခဲ့သောကြောင့်ဖြစ်သည်။ ၎င်းတို့သည် ဘုရားသခင်အပေါ် ယုံကြည်ခြင်းကို “ငါ၏ မိသားစုကို စွန့်လွှတ်သရွေ့၊ ဘုရားသခင်အတွက် ငါ့ကိုယ်ငါ အသုံးခံ၊ ဒုက္ခခံပြီး အဖိုးအခပေးဆပ်သရွေ့ ဘုရားသခင်သည် ငါ၏ လုပ်ဆောင်မှုများကို အောက်မေ့ဂုဏ်ပြုသင့်သည်။ သူ၏ ကယ်တင်ခြင်းကို ငါ ရရှိသင့်သည်” ဟူသည့် ကိစ္စတစ်ခုအဖြစ် မြင်ကြသည်။ ဤသည်မှာ စိတ်ကစားခြင်းနှင့် လိုရာဆွဲတွေးခြင်းသာ ဖြစ်သည်။ သင်သည် ကယ်တင်ခြင်းကို ရရှိလိုပြီး ဘုရားသခင်ရှေ့သို့ အမှန်တကယ် လာရောက်လိုလျှင် ရှာဖွေရင်း ဘုရားသခင်ရှေ့သို့ လာရမည်။ “အို ဘုရားသခင်၊ မည်သည့်အရာကို ကျွန်ုပ် လက်တွေ့လုပ်ဆောင်သင့်သနည်း။ လူတို့ကို ကယ်တင်ခြင်းအတွက် ကိုယ်တော်၏ စံနှုန်းမှာ အဘယ်နည်း။ မည်သို့သောလူအမျိုးအစားကို ကိုယ်တော် ကယ်တင်သနည်း” ဟူ၍ ဖြစ်သည်။ ဤသည်မှာ အရာရာအားလုံးထက် ငါတို့ ရှာဖွေပြီး သိသင့်သည့်အရာဖြစ်သည်။ သမ္မာတရားအပေါ် သင်၏ အခြေခံအုတ်မြစ်ကို တည်ဆောက်လော့။ အရာရာ၌ သမ္မာတရားနှင့် လက်တွေ့ကျမှုအပေါ် အားစိုက်ထုတ်လော့။ ဤသို့ဆိုလျှင် သင်သည် အခြေခံအုတ်မြစ်တစ်ခုကို ပိုင်ဆိုင်သောသူ၊ အသက်ကို ပိုင်ဆိုင်သောသူတစ်ယောက်ဖြစ်လိမ့်မည်။ သင်သည် မည်သည့်သမ္မာတရားကိုမျှ လုံးဝ လက်တွေ့မလုပ်ဆောင်ဘဲ သို့မဟုတ် မည်သည့်သမ္မာတရားကိုမျှ အားစိုက်ထုတ်ခြင်းမရှိဘဲ စကားလုံးများနှင့် အယူဝါဒများအပေါ် သင်၏ အခြေခံအုတ်မြစ်ကို တည်ဆောက်လျှင်၊ သင်သည် အသက်ကို မည်သည့်အခါမျှ မပိုင်ဆိုင်သောသူတစ်ယောက် ဖြစ်လိမ့်မည်။ ရိုးသားသူတစ်ယောက်ဖြစ်ခြင်းကို လက်တွေ့လုပ်ဆောင်သောအခါ ငါတို့သည် ရိုးသားသူတစ်ယောက်၏ အသက်၊ လက်တွေ့ကျမှု၊ အနှစ်သာရကို ရရှိကြသည်။ ထို့နောက်တွင် ငါတို့သည် ရိုးသားသူတစ်ယောက်၏ ကျင့်ကြံမှုနှင့် အပြုအမူရှိကြသည်။ အနည်းဆုံးအနေဖြင့် ငါတို့၏ ထိုရိုးသားသောအပိုင်းသည် ဘုရားသခင်အား ဝမ်းမြောက်စေလိမ့်မည်။ ဘုရားသခင်က အသိအမှတ်ပြုလိမ့်မည်။ သို့ရာတွင် ငါတို့သည် သန့်စင်ခြင်းခံရဖို့ လိုအပ်သည့် မုသားများ၊ လှည့်ဖြားမှုများ၊ လိမ်ညာမှုများကို မကြာခဏ ပြသဆဲဖြစ်သည်။ ထို့ကြောင့် ငါတို့သည် ဆက်လက်လိုက်စားပြီး အပြောင်းအလဲမရှိသော အခြေအနေထဲတွင် ရပ်မနေဖို့ လိုသည်။ ဘုရားသခင်သည် ငါတို့အား စောင့်နေပြီး အခွင့်အရေးပေးလျက်ရှိသည်။ သင်သည် ရိုးသားသူတစ်ယောက်ဖြစ်ရန် အစီအစဉ်များ လုံးဝ မပြုလုပ်လျှင်၊ ရိုးသားစွာဖြင့်၊ စိတ်နှလုံးထဲမှ မည်သို့စကားပြောရမည်ကိုလည်းကောင်း၊ အယောင်ဆောင်ခြင်း၊ သို့မဟုတ် လှည့်စားခြင်းများ ရောနှောနေခြင်းမရှိဘဲ အမှုအရာများကို မည်သို့ လုပ်ဆောင်ရမည်ကိုလည်းကောင်း၊ ရိုးသားသူတစ်ယောက်ကဲ့သို့ မည်သို့ ပြုမူရမည်ကိုလည်းကောင်း လုံးဝ မရှာဖွေလျှင် သင်သည် ရိုးသားသော လူသားပုံသဏ္ဌာန်တစ်ခုနှင့် အသက်ရှင်ရန်၊ သို့မဟုတ် ရိုးသားသူတစ်ယောက်ဖြစ်ခြင်းနှင့် သက်ဆိုင်သော သမ္မာတရား လက်တွေ့ကျမှုထဲသို့ ဝင်ရောက်ရန် မဖြစ်နိုင်ပေ။ သင်သည် သမ္မာတရား သွင်ပြင်လက္ခဏာတစ်ခုခု၏ လက်တွေ့ကျမှုထဲသို့ ဝင်ရောက်ပြီးဖြစ်လျှင် သင်သည် ထိုသမ္မာတရား၏ သွင်ပြင်လက္ခဏာကို ရရှိပြီးဖြစ်သည်။ သင်သည် ထိုလက်တွေ့ကျမှုကို မပိုင်ဆိုင်လျှင် ထိုအသက်၊ သို့မဟုတ် ဝိညာဉ်ရင့်ကျက်မှုကို မပိုင်ဆိုင်ပေ။ စမ်းသပ်မှုများ၊ စုံစမ်းသွေးဆောင်ခြင်းများကို သင်ရင်ဆိုင်ရာတွင်၊ သို့မဟုတ် စေခိုင်းချက်တစ်ခုကို သင်လက်ခံရရှိသောအခါတွင် သင်သည် မည်သည့်လက်တွေ့ကျမှုမျှမရှိလျှင် အလွယ်တကူ မှောက်မှားပြီး အမှားများ ပြုလုပ်လိမ့်မည်။ သင်သည် ဘုရားသခင်အား ပြစ်မှားခြင်းနှင့် ပုန်ကန်ခြင်းတို့ ဖြစ်လွယ်လိမ့်မည်။ သင့်ကိုယ်သင် ကူညီနိုင်မည်မဟုတ်ပေ။ လူများစွာသည် ၎င်းတို့၏ တာဝန်များတွင် အထိန်းအကွပ်မဲ့ ရမ်းကားကြပြီး အကြံဉာဏ်ရယူဖို့ ငြင်းဆန်ကာ မပြောင်းလဲနိုင်ဘဲရှိနေကြသည်။ ဤသို့ဖြင့် အသင်းတော်အလုပ်ကို အလွန်ပင် နှောင့်ယှက်၊ ဖျက်ဆီးပြီး ဘုရားအိမ်တော်၏ အကျိုးစီးပွားကို အလွန်ပင် ထိခိုက်ကြသည်။ ဤလူတို့သည် အဆုံးတွင် ဖယ်ထုတ်ပစ်ခြင်းခံရပြီး နှင်ထုတ်ခြင်းခံရသည်။ ဤသည်မှာ ရှောင်လွှဲ၍မရသော ရလဒ်ဖြစ်သည်။ သို့သော် သင်သည် လက်ရှိတွင် ရိုးသားသူတစ်ယောက်ဖြစ်ရန် သမ္မာတရားအား လက်တွေ့လုပ်ဆောင်နေလျှင် ရိုးသားသူတစ်ယောက်အဖြစ် သင်၏ အတွေ့အကြုံဆိုင်ရာ သက်သေခံချက်ကို ဘုရားသခင်က အသိအမှတ်ပြုသည်။ ထိုအရာကို မည်သူကမျှ သင့်ထံမှ ယူဆောင်မသွားနိုင်ပေ။ ဤလက်တွေ့ကျမှု၊ ဤအသက်ကို မည်သူကမျှ သင့်ထံမှ မဖယ်ရှားနိုင်ပေ။ လူအချို့က “ကျွန်ုပ်သည် အချိန်ကြာမြင့်စွာ ရိုးသားသူတစ်ယောက် ဖြစ်ခဲ့ပြီဖြစ်သည်။ လှည့်ဖြားတတ်သောသူတစ်ယောက်အဖြစ်သို့ ကျွန်ုပ် ပြန်၍ပြောင်းလဲနိုင်သလော” ဟူ၍ မေးသည်။ သင်သည် သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားပြီးဖြစ်လျှင်၊ သင်သည် ရိုးသားသော လူတစ်ဦးဖြစ်ခြင်းနှင့်ဆိုင်သည့် သမ္မာတရား လက်တွေ့ကျမှု ပိုင်ဆိုင်လျှင်၊ သင်သည် လူသားပုံသဏ္ဌာန်အတိုင်း အသက်ရှင်နေထိုင်ပြီး သင်၏ စိတ်နှလုံးတွင် မာယာများခြင်း၊ လှည့်စားခြင်းနှင့် ဘာသာတရားမရှိသူများ၏ လောကကို စက်ဆုပ်မုန်းတီးလျှင် စာတန်၏ တန်ခိုးအာဏာအောက်သို့ ပြန်မသွားနိုင်ပေ။ ဤသည်မှာ အဘယ်ကြောင့်ဆိုသော် သင်သည် ဘုရားနှုတ်ကပတ်တော်နှင့်အညီ အသက်ရှင်နိုင်သောကြောင့်ဖြစ်သည်။ သင်သည် အလင်းထဲတွင် အသက်ရှင်နေပြီးဖြစ်သည်။ လှည့်ဖြားတတ်သောသူတစ်ယောက်မှ ရိုးသားသူတစ်ယောက်အဖြစ်သို့ ပြောင်းလဲခြင်းသည် မလွယ်ကူပေ။ ဘုရားသခင် အမှန်တကယ် နှစ်သက်သည် ရိုးသားသူတစ်ယောက်ဖြစ်ခြင်းမှ လှည့်ဖြားတတ်သော သူတစ်ယောက်အဖြစ်သို့ ပြန်၍ပြောင်းလဲခြင်းသည် ဖြစ်နိုင်မည်မဟုတ်ဘဲ ပို၍ပင် ခက်ခဲလိမ့်မည်။ လူအချို့က “ငါသည် ရိုးသားသူတစ်ယောက်ဖြစ်ခြင်းနှင့်သက်ဆိုင်၍ နှစ်အနည်းငယ် အတွေ့အကြုံရှိသည်။ အချိန်အများစုတွင် ငါသည် အမှန်အတိုင်းပြောပြီး အတော်အတန်ပင် ရိုးသားသည်။ သို့သော် မမှန်ကန်သော၊ တိုက်ရိုက်မဟုတ်သော၊ သို့မဟုတ် လှည့်ဖြားတတ်သောအရာတစ်ခုကို ငါ ရံဖန်ရံခါ ပြောသည်” ဟု ဆိုကြသည်။ ဤသည်မှာ ပြုပြင်ရန် အလွန်ပို၍လွယ်ကူသော ပြဿနာဖြစ်သည်။ သင်သည် သမ္မာတရားအား ရှာဖွေခြင်း၊ သမ္မာတရားအတွက် ကြိုးပမ်းခြင်းကို အာရုံစိုက်သရွေ့ အနာဂတ်တွင် မပြောင်းလဲနိုင်မည်ကို စိုးရိမ်ဖို့မလိုပေ။ သင်သည် အသေအချာပင် ဆက်၍ တိုးတက်လိမ့်မည်။ မြေကြီးတွင် စိုက်ပျိုးသော ပျိုးပင်ကဲ့သို့ပင် အချိန်မှန်ရေလောင်းပြီး နေ့စဉ် နေရောင် ရရှိစေလျှင် နောက်ပိုင်းတွင် အသီးအပွင့် ဖြစ်ထွန်းမည်၊ မဖြစ်ထွန်းမည်ကို စိုးရိမ်ရန်မလိုပေ။ ဆောင်းဦးရာသီတွင် အသေအချာပင် သီးနှံထွက်လိမ့်မည်။ ယခုအချိန်တွင် သင်တို့ အစိုးရိမ်သင့်ဆုံးသောအရာမှာ ဤအရာဖြစ်သည်။ သင်တို့သည် ရိုးသားသူတစ်ယောက်ဖြစ်ခြင်းထဲသို့ ဝင်ရောက်မှုတစ်ခုခုရှိသလော။ သင်တို့သည် လိမ်ညာပြောဆိုခြင်းများ ပိုပို၍ နည်းလာသလော။ သင်သည် ယခုအခါ ခြုံငုံကြည့်လျှင် ရိုးသားသူတစ်ယောက်ဖြစ်သည်ဟု ဆိုနိုင်သလော။ ဤအရာတို့သည် အဓိကကျသော မေးခွန်းများဖြစ်သည်။ တစ်စုံတစ်ဦးက၊ “ငါသည် လှည့်စားသူတစ်ယောက်ဖြစ်သည်ကို ငါသိသည်။ သို့သော် ရိုးသားသူတစ်ယောက်ဖြစ်ခြင်းကို မည်သည့်အခါမျှ လက်တွေ့မလုပ်” ဟုဆိုလျှင် သင်သည် ရိုးသားသူတစ်ယောက်ဖြစ်ခြင်း၏ မည်သည့်လက်တွေ့ကျမှုမျှ မရှိပေ။ သင်သည် ကြိုးစားလုပ်ဆောင်ဖို့လိုသည်။ သင့်ဘဝ၏ ရှုထောင့်တိုင်းကိုလည်းကောင်း၊ သင်၏ အမျိုးမျိုးသော အပြုအမူများအားလုံးကိုလည်းကောင်း၊ လှည့်စားမှုကို သင် လက်တွေ့လုပ်ဆောင်သည့် နည်းများအားလုံးကိုလည်းကောင်း၊ အခြားလူများအပေါ် သင်၏ ဆက်ဆံမှုကိုလည်းကောင်း စိစစ်ကြည့်ဖို့ လိုအပ်သည်။ ဤအရာများကို သင် စိစစ်ခြင်းမပြုမီတွင် သင်သည် သင့်ကိုယ်သင် အလွန်ကျေနပ်နေနိုင်သည်။ သင်လုပ်ဆောင်ခဲ့သည့်အရာများကို လုပ်ဆောင်ခဲ့ခြင်းအတွက် သင့်ကိုယ်သင် အလွန်ကျေနပ်နေနိုင်သည်။ သို့သော် ထိုအရာများကို ဘုရားနှုတ်ကပတ်တော်နှင့် ယှဉ်ပြီး သင် စိစစ်သည်နှင့်တစ်ပြိုင်နက်၊ သင်က “ငါသည် အလွန်ယုတ်မာသည်၊ အလွန်မလိုမုန်းထားပြီး မသိမသာ ဒုက္ခပေးသည်ဆိုသည်ကို သတိမထားမိခဲ့ပါ” ဟူ၍ အလွန် အံ့အားသင့်သွားလိမ့်မည်။ သင်၏ သရုပ်မှန်ကို ရှာဖွေတွေ့ရှိမည်ဖြစ်ပြီး သင်၏ အခက်အခဲများ၊ အပြစ်အနာအဆာများ၊ လှည့်စားမှုများကို အမှန်တကယ် သတိပြုမိသွားလိမ့်မည်။ သင်သည် မည်သည့် ပိုင်းခြားစိစစ်မှုမျှ မပြုလုပ်ဘဲ သင့်ကိုယ်သင် ရိုးသားသူတစ်ယောက်ဖြစ်သည်၊ လှည့်စားမှုကင်းသောသူဖြစ်သည်ဟု အစဉ်အမြဲ ထင်မြင်သော်လည်း သင့်ကိုယ်သင် လှည့်စားတတ်သူတစ်ယောက်ဟု ခေါ်ဆဲဖြစ်လျှင် သင်သည် လုံးဝ ပြောင်းလဲမည်မဟုတ်ပေ။ သင်၏ စိတ်နှလုံးတွင်ရှိသော ထို စက်ဆုပ်ဖွယ်ကောင်းသော၊ ကောက်ကျစ်ဆိုးယုတ်သော ရည်ရွယ်ချက်များကို တူးဆွမကြည့်လျှင် သင်၏ အကျည်းတန်မှုနှင့် ဖောက်ပြန်ပျက်စီးခြင်းကို သင်မည်သို့ မြင်မည်နည်း။ သင်၏ ဖောက်ပြန်ပျက်စီးသော အခြေအနေများကို ဆင်ခြင်သုံးသပ်ပြီး ပိုင်းခြားစိစစ်ခြင်းမရှိလျှင် သင်သည် မည်မျှပင် နက်နဲစွာ ဖောက်ပြန်ပျက်စီးနေသည်ဆိုသည့် အမှန်တရားကို မြင်လိမ့်မည်လော။ သင်၏ ဖောက်ပြန်ပျက်စီးသော စိတ်သဘောထားကို နားလည်ခြင်း လုံးဝမရှိဘဲနှင့်၊ သင်သည် ပြဿနာများဖြေရှင်းရန် သမ္မာတရားအား မည်သို့ရှာဖွေရမည်ကို သိမည်မဟုတ်ပေ။ ဘုရားသခင်၏ သတ်မှတ်ချက်များအတိုင်း သမ္မာတရားကို မည်သို့လိုက်စားပြီး လက်တွေ့ကျမှုထဲသို့ ဝင်ရောက်ရမည်ကို သင် သိမည်မဟုတ်ပေ။ ယင်းမှာ “သင်သည် သမ္မာတရားအား လက်တွေ့မလုပ်ဆောင်လျှင် မည်သည့်အခါမျှ လက်တွေ့ကျမှုရှိမည်မဟုတ်” ဆိုသည့် စကားရပ်၏ နောက်ကွယ်တွင်ရှိသော အဓိပ္ပာယ်အစစ်အမှန်ဖြစ်သည်။

ဘုရားသခင် ပြောသမျှတိုင်းသည် သမ္မာတရားဖြစ်သည်။ နှုတ်ကပတ်တော်တစ်ခုမကျန် သမ္မာတရား လက်တွေ့ကျမှုရှိသည်။ အားလုံးသည် အပြုသဘောဆောင်သောအရာများ၏ လက်တွေ့ကျမှုဖြစ်သည်။ လူတို့သည် ဘုရားနှုတ်ကပတ်တော်များကို လက်တွေ့လုပ်ဆောင်ပြီး ဝင်ရောက်ရန်အတွက် ၎င်းတို့၏ နေ့စဉ်အသက်တာများထဲသို့ ထိုနှုတ်ကပတ်တော်တို့ကို သယ်ဆောင်လာဖို့သာ လိုအပ်သည်။ ဘုရားသခင်ထံမှလာသော နှုတ်ကပတ်တော်တိုင်းသည် လူသားမျိုးနွယ် လိုအပ်သည့်အရာကို ရည်ရွယ်သည်။ နှုတ်ကပတ်တော်တိုင်းက လူတို့အနေဖြင့် မိမိတို့ကိုယ်ကို နှိုင်းယှဉ်ကြည့်ဖို့ရန်ဖြစ်သည်။ တစ်ခဏတာ ဖျတ်ကနဲ ကြည့်လိုက်ဖို့ ရည်ရွယ်ခြင်းမဟုတ်သကဲ့သို့ သင်၏ ဝိညာဉ်ရေးရာလိုအပ်ချက်အချို့ကို ဖြည့်ဆည်းဖို့ ရည်ရွယ်ခြင်းလည်းမဟုတ်ပေ။ သင့်အနေဖြင့် လက်တွေ့မပါဘဲ အပြောသက်သက်သာ လုပ်ဆောင်ရန်၊ သို့မဟုတ် စကားလုံးများနှင့်အယူဝါဒများကို ပြောရန်အတွက် သင်၏ လိုအပ်ချက်များကို ဖြည့်ဆည်းပေးရန်လည်းမဟုတ်ပေ။ ဘုရားနှုတ်ကပတ်တော်တစ်လုံးစီသည် သမ္မာတရား၏ လက်တွေ့ကျမှုကို ပိုင်ဆိုင်သည်။ သင်သည် ဘုရားနှုတ်ကပတ်တော်များကို လက်တွေ့မလုပ်ဆောင်လျှင် သမ္မာတရား လက်တွေ့ကျမှုထဲသို့ ဝင်ရောက်ရန် ဖြစ်နိုင်လိမ့်မည်မဟုတ်ပေ။ သင်သည် အစဉ်သဖြင့် လက်တွေ့ကျမှုနှင့် ချိတ်ဆက်ခြင်းမရှိသည့်သူတစ်ယောက် ဖြစ်လိမ့်မည်။ သင်သည် ရိုးသားသူတစ်ယောက်ဖြစ်ခြင်းကို လက်တွေ့လုပ်ဆောင်လျှင် သင်သည် အယောင်ဆောင် ဟန်ဆောင်မှုများပြုလုပ်ခြင်းထက် ရိုးသားခြင်း၏ လက်တွေ့ကျမှုရှိမည်ဖြစ်ပြီး ရိုးသားသူတစ်ယောက်ဖြစ်ခြင်း၏ အခြေအနေ အစစ်အမှန်ကို အသက်ရှင်နေထိုင်နိုင်လိမ့်မည်။ မည်သို့သောသူမျိုးက ရိုးသားပြီး မည်သို့သောသူမျိုးက မရိုးသားဆိုသည်နှင့် ဘုရားသခင်က အဘယ်ကြောင့် လှည့်စားသူများကို အလွန်မုန်းတီးသည်ဆိုသည်တို့ကိုလည်း သင် နားလည်နိုင်လိမ့်မည်။ သင်သည် ရိုးသားသူတစ်ယောက်ဖြစ်ခြင်း၏ အရေးပါမှုကို အမှန်တကယ် နားလည်လိမ့်မည်။ ဘုရားသခင်သည် လူတို့အား ရိုးသားဖို့ တောင်းဆိုသောအခါ မည်သည့်အရာကို သူ ခံစားရပြီး၊ အဘယ်ကြောင့် လူတို့ထံမှ ဤအရာကို သူတောင်းဆိုသည်ဆိုသည်တို့ကို သင် တွေ့ကြုံခံစားရလိမ့်မည်။ သင်၏ လှည့်ဖြားမှုအပြည့်ရှိသည်ကို သင် တွေ့ရှိသောအခါတွင် သင်၏ လှည့်စားမှုနှင့် ကလိမ်ကကျစ်ကျမှုကို သင် မုန်းတီးလိမ့်မည်။ သင်သည် သင်၏ လှည့်စားသော၊ ကလိမ်ကကျစ်ကျသော စိတ်သဘောထားဖြင့် မည်မျှအရှက်မဲ့စွာ အသက်ရှင်ခဲ့သည်ကို သင် မုန်းတီးလိမ့်မည်။ ဤသို့အားဖြင့် သင်သည် ပြောင်းလဲရန် စိတ်ထက်သန်နေလိမ့်မည်။ ဤသို့ဖြင့် ရိုးသားသူတစ်ယောက်ဖြစ်ခြင်းသည် ပုံမှန်လူ့သဘာဝကို အသက်ရှင်နေထိုင်ရန်၊ အဓိပ္ပာယ်ရှိစွာ အသက်ရှင်ရန် တစ်ခုတည်းသောနည်းလမ်းဖြစ်သည်ကို သင် ပိုပိုပြီး ခံစားမိလိမ့်မည်။ ဘုရားသခင်က လူတို့အား ရိုးသားရန် တောင်းဆိုခြင်းသည် အလွန့်အလွန်ပင် အဓိပ္ပာယ်ရှိသည်ကို သင် ခံစားရလိမ့်မည်။ ဤအရာကို လုပ်ဆောင်ခြင်းအားဖြင့်သာ ဘုရားသခင်၏ ရည်ရွယ်ချက်များနှင့် ကိုက်ညီနိုင်သည်ကိုလည်းကောင်း၊ ရိုးသားသူများသာ ကယ်တင်ခြင်းကို ရရှိလိမ့်မည်ကိုလည်းကောင်း၊ ဘုရားသခင်ပြောသည့်အရာသည် လုံးဝ တိကျသည်ဆိုသည်ကိုလည်းကောင်း သင်ခံစားမိလိမ့်မည်။ သင်တို့ ငါ့ကို ပြောလော့။ လူတို့အား ရိုးသားရန် ဘုရားသခင် တောင်းဆိုခြင်းသည် အဓိပ္ပာယ်ရှိသလော။ (ရှိပါသည်။) ဤသို့ဆိုလျှင် ယခုမှစပြီး သင်တို့သည် သင်တို့ကိုယ်တိုင်၏ လှည့်စားသော၊ ကလိမ်ကကျစ်ကျသော အစိတ်အပိုင်းတို့ကို စိစစ်သင့်သည်။ ထိုအရာများကို ပိုင်းခြားစိစစ်ပြီးသည်နှင့်တစ်ပြိုင်နက်၊ လှည့်စားသောအရာရာတိုင်း၏ နောက်ကွယ်တွင် ရည်ရွယ်ချက်တစ်ခု၊ ပန်းတိုင်တစ်ခုခုနှင့် လူသား၏ အကျည်းတန်မှုတစ်ခုရှိသည်ကို သင်တို့ တွေ့ရှိလိမ့်မည်။ ဤလှည့်စားမှုသည် လူတို့၏ မိုက်မဲမှု၊ တစ်ကိုယ်ကောင်းဆန်မှု၊ စက်ဆုပ်ဖွယ်ကောင်းမှုတို့အား ထုတ်ဖော်ပြသည်ကို သင် တွေ့ရှိလိမ့်မည်။ ယင်းကို သင်တွေ့ရှိသောအခါ သင်၏ သရုပ်မှန်ကို မြင်လိမ့်မည်။ သင်၏ သရုပ်မှန်ကို မြင်သောအခါ သင့်ကိုယ်သင် မုန်းတီးလိမ့်မည်။ သင့်ကိုယ်သင် စတင်မုန်းတီးသောအခါ၊ သင်သည် မည်သို့သောအမျိုးအစားဖြစ်သည်ကို အမှန်တကယ်သိသောအခါ သင့်ကိုယ်သင် ဆက်၍ ကြွားလုံးထုတ်မည်လော။ အချိန်တိုင်းတွင် ဆက်လက်၍ ကြွားဝါနေလိမ့်မည်လော။ အခြားလူများထံမှ ချီးကျူးမှု၊ ချီးမွမ်းမှုတို့ကို အစဉ် အလိုရှိလိမ့်မည်လော။ ဘုရားသခင်၏ တောင်းဆိုချက်များသည် မြင့်မားလွန်းသည်၊ မလိုအပ်ပေဟု သင်ဆိုလိမ့်ဦးမည်လော။ သင်သည် ထိုသို့ ပြုမူမည်မဟုတ်သကဲ့သို့ ထိုသို့သောအရာများကိုလည်း ပြောမည်မဟုတ်ပေ။ ဘုရားသခင်ပြောသည့်အရာကို သင် သဘောတူလိမ့်မည်ဖြစ်ပြီး “အာမင်” ဟု ဆိုလိမ့်မည်။ သင်၏ စိတ်၊ နှလုံးသားဖြင့်၊ သင်၏ မျက်လုံးဖြင့် လက်ခံယုံကြည်လိမ့်မည်။ ဤသို့ ဖြစ်ပျက်သောအခါ သင်သည် ဘုရားနှုတ်ကပတ်တော်အား စတင်၍ လက်တွေ့လုပ်ဆောင်နေသည်၊ လက်တွေ့ကျမှုထဲသို့ သင်ဝင်ရောက်ပြီးဖြစ်သည်၊ ရလဒ်များကို စ၍ မြင်လာပြီဖြစ်သည်ဆိုသည့် အဓိပ္ပာယ်ဖြစ်သည်။ ဘုရားနှုတ်ကပတ်တော်အား သင် လက်တွေ့လုပ်ဆောင်လေလေ၊ ထိုဘုရားနှုတ်ကပတ်တော်များက မည်မျှတိကျပြီး မည်မျှလိုအပ်သည်ကို သင်ခံစားရလေလေဖြစ်လိမ့်မည်။ သင်သည် ယင်းတို့ကို လက်တွေ့လုပ်ဆောင်ခြင်းမရှိဟု ဆိုကြပါစို့။ ထိုအစား သင်က၊ “အို ငါသည် မရိုးသားပေ။ ငါသည် လှည့်စားတတ်သည်” ဟူ၍သာ အဓိပ္ပာယ်မရှိ အမြဲ ပြောဆိုနေပြီး၊ သို့တိုင် အခြေအနေတစ်ခုဖြင့် သင် ရင်ဆိုင်ရသောအခါ သင်သည် လှည့်ဖြားတတ်စွာ ပြုမူဆဲဖြစ်သည်။ ထိုစဉ်တွင် သင်သည် ဤသည်မှာ လှည့်စားခြင်းအဖြစ် ယူဆ၍မရကြောင်း တွေးထင်နေသည်။ သင့်ကိုယ်သင် ရိုးသားဆဲဖြစ်သည်ဟု စဉ်းစားကာ အရေးကိစ္စကို ထိုသို့သာ ဖြစ်ခွင့်ပေးလိုက်လေသည်။ နောက်တစ်ကြိမ်တွင် တစ်စုံတစ်ခုဖြစ်ပေါ်သောအခါ သင်သည် နောက်တစ်ဖန် လှည့်ကွက်များကို ကျင့်သုံးရပြီး၊ သင်၏ နှုတ်ကို ဖွင့်သည်နှင့်တစ်ပြိုင်နက် လိမ်ညာရင်း၊ ကလိမ်ကကျစ်ကျမှုနှင့် လှည့်ဖြားမှုတို့ကို လုပ်ဆောင်လေသည်။ ထို့နောက်တွင် သင်က “ငါသည် နောက်တစ်ဖန် ကလိမ်ကကျစ်ကျပြီး လှည့်စားခဲ့သလော။ နောက်တစ်ဖန် လိမ်ညာခဲ့သလော။ ထိုသို့ သတ်မှတ်၍ရသည်ဟု ငါမထင်ပေ” ဟု တွေးတောလိမ့်မည်ဖြစ်ပြီး၊ ဤကိစ္စရပ်များကို ပေါ့ပေါ့တန်တန်သာ သဘောထားလျက်၊ ဖော့ပြောလျက်၊ “ဘုရားသခင်၊ ကျွန်ုပ်သည် အစဉ်သဖြင့် ကျိတ်ကြံမှုများကို ကျင့်သုံးရပြီး အမြဲကလိမ်ကကျစ်ကျပြီး လှည့်စားသည်ဆိုသည်ကို ကိုယ်တော်သိပါသည်။ ကျေးဇူးပြု၍ ကျွန်ုပ်ကို ခွင့်လွှတ်တော်မူပါ။ နောက်တစ်ကြိမ်တွင် ဤသို့ ဖြစ်မည်မဟုတ်။ ဤသို့ဖြစ်လျှင် ကျွန်ုပ်ကို ပဲ့ပြင်ဆုံးမတော်မူပါ” ဟူ၍ ဘုရားသခင်ရှေ့တွင် ဆုတောင်းလိမ့်မည်။ ဤသည်မှာ မည်သည့်လူစားမျိုးဖြစ်သနည်း။ ဤသည်မှာ သမ္မာတရားကို မချစ်သကဲ့သို့ လက်တွေ့လုပ်ဆောင်လိုစိတ်မရှိသောသူတစ်ယောက်ဖြစ်သည်။ သင်သည် အဖိုးအခအနည်းငယ် ပေးဆပ်ကောင်းပေးဆပ်နိုင်သည်၊ သို့မဟုတ် သင်၏ တာဝန်ကို ထမ်းဆောင်လျက်၊ ဘုရားသခင်ကို အစေခံလျက် သို့မဟုတ် တရားဒေသနာများကို နားထောင်လျက်ဖြင့် အချိန်အနည်းငယ် ကုန်ဆုံးကောင်းကုန်ဆုံးနိုင်သည်။ သင်သည် အလုပ်လုပ်ချိန်အချို့ကို အနစ်နာခံစွန့်လွှတ်ပြီး ဝင်ငွေအနည်းငယ် လျော့ကောင်းလျော့သွားနိုင်သည်။ သို့သော် အမှန်တကယ်တွင် သင်သည် သမ္မာတရားကို အနည်းငယ်မျှပင် လက်တွေ့လုပ်ဆောင်ခြင်းမရှိသကဲ့သို့ သမ္မာတရားအား လက်တွေ့လုပ်ဆောင်ခြင်း အရေးကိစ္စကို အလေးအနက်မထားပေ။ သင်သည် ထိုသမ္မာတရားကို လုံးဝ သိပ်စဉ်းစားခြင်းမရှိဘဲ အပေါ်ယံဆန်ပြီး ဝတ်ကျေတမ်းကျေဖြစ်ခဲ့သည်။ သမ္မာတရားကို လက်တွေ့လုပ်ဆောင်သောအခါ ဝတ်ကျေတမ်းကျေသာ သင်လုပ်ဆောင်လျှင် ဤသည်မှာ သမ္မာတရားအပေါ် သင်၏ သဘောထားက ချစ်ခြင်းနှင့်မသက်ဆိုင်ကြောင်းကို သက်သေပြသည်။ သင်သည် သမ္မာတရားကို လက်တွေ့လုပ်ဆောင်လိုစိတ် မရှိသောသူတစ်ယောက်ဖြစ်သည်။ သင်သည် သမ္မာတရားနှင့် ဝေးကွာပြီး သမ္မာတရားကို အလွန်အမင်း မနှစ်မြို့ပေ။ သင်၏ ယုံကြည်ခြင်းသည် ကောင်းချီးများရရန်အတွက် ရှိခြင်းဖြစ်ပြီး၊ ဘုရားသခင်ကို သင် စွန့်ခွာမသွားသည့် တစ်ခုတည်းသော အကြောင်းပြချက်မှာ အပြစ်ဒဏ်ခံရမည်ကို ကြောက်သောကြောင့်ဖြစ်သည်။ ထို့ကြောင့် သင်သည် သင်၏ ယုံကြည်ခြင်းကို ဖြစ်သလိုလုပ်ဆောင်သည်။ သင့်ကိုယ်သင် အမြင်ကောင်းစေရန်အတွက် စကားလုံးများနှင့် အယူဝါဒများကို ဟောဖို့ အားထုတ်သည်။ ဝိညာဉ်ရေးရာ ဝေါဟာရအချို့နှင့် နာမည်ကြီးသော ဓမ္မသီချင်းအချို့ကို သင်ယူသည်။ သမ္မာတရားအား မိတ်သဟာယဖွဲ့ခြင်းအတွက် ပြောနေကျ စကားလုံးအချို့နှင့် သင်၏ ယုံကြည်ခြင်းနှင့် သက်ဆိုင်သော ရေပန်းစားသောစကားလုံးများကို သင်ယူသည်။ သင့်ကိုယ်သင် ဝိညာဉ်ရေးရာပြည့်ဝသော သူတစ်ယောက်အဖြစ် တန်ဆာဆင်ပြီး သင်သည် ဘုရားသခင်၏ ရည်ရွယ်ချက်များနှင့် ကိုက်ညီသောသူဖြစ်ကာ ဘုရားသခင်၏ အသုံးပြုခြင်းကို ခံထိုက်သည်ဟု သင်တွေးထင်သည်။ သင်သည် မိမိဘာသာ အားရကျေနပ်ပြီး မိမိကိုယ်ကို မေ့လျော့သွားသည်။ ဤအပေါ်ယံအဆင့်ပုံရိပ်အားဖြင့်၊ ဤသူတော်ကောင်းအယောင်ဆောင်သော အပြုအမူများအားဖြင့် သင်သည် အယုံသွင်းခံရပြီး အရူးလုပ်ခြင်းခံရသည်။ သေသည်အထိ ဤအရာများ၏ အရူးလုပ်ခြင်းကို သင် ခံရပြီး သင်သည် ကောင်းကင်ဘုံသို့ တက်ရောက်မည်ဟု သင်ထင်သော်လည်း အမှန်တကယ်တွင် ငရဲသို့ ကျဆင်းလိမ့်မည်။ ထိုသို့သော ယုံကြည်မှုမျိုးတွင် မည်သည့်အဓိပ္ပာယ်ရှိသနည်း။ သင်၏ ဤ “ယုံကြည်ခြင်း” ဆိုသောအရာတွင် စစ်မှန်သည့်အရာ မည်သည့်အရာမျှ မရှိပေ။ အလွန်ဆုံးအနေဖြင့် ဘုရားသခင်ရှိသည်ဟု သင် အသိအမှတ်ပြုခဲ့သည်။ သို့သော် သင်သည် သမ္မာတရား လက်တွေ့ကျမှုထဲသို့ အနည်းငယ်မျှပင် ဝင်ရောက်ခြင်းမရှိ။ ထို့ကြောင့် အဆုံးတွင် သင်၏ ရလဒ်သည် ဘာသာတရားမရှိသူများနှင့် အတူတူပင် ဖြစ်လိမ့်မည်။ ကောင်းသော အဆုံးသတ် ရလဒ်များမရှိဘဲ ငရဲသို့ ကျမည်ဖြစ်သည်။ ဘုရားသခင်က “ငါတောင်းဆိုသည့်အရာသည် တောက်ပပြီး စိမ်းလန်းစိုပြေသန်စွမ်းသည့် ပန်းပွင့်များမဟုတ်ဘဲ ရက်ရောစွာပေးသော သစ်သီးဖြစ်သည်။” ဟု ဆိုသည်။ သင့်တွင် ပန်းပွင့်မည်မျှရှိပါစေ၊ သို့မဟုတ် ထိုပန်းပွင့်များက မည်မျှလှပပါစေ ဘုရားသခင်က အလိုမရှိပေ။ ဆိုလိုသည်မှာ သင်က မည်မျှကောင်းမွန်စွာ စကားပြောပါစေ၊ သင် မည်မျှ အသုံးခံသည့်၊ ပေးဆပ်သည့်၊ အနစ်နာခံသည့်ပုံပေါ်သည်ဖြစ်စေ၊ ဤသည်မှာ ဘုရားသခင် ဝမ်းမြောက်သည့်အရာမဟုတ်ပေ။ သင်သည် သမ္မာတရားမည်မျှကို အမှန်တကယ်နားလည်ပြီး လက်တွေ့လုပ်ဆောင်ခဲ့သည်၊ ဘုရားနှုတ်ကပတ်တော်ထဲမှ သမ္မာတရား လက်တွေ့ကျမှုမည်မျှကို သင် အသက်ရှင်နေထိုင်ခဲ့သည်၊ သင်၏ အသက်စိတ်သဘောထားတွင် အမှန်တကယ် ပြောင်းလဲခြင်းရှိမရှိ၊ သင့်တွင် စစ်မှန်သော အတွေ့အကြုံဆိုင်ရာ သက်သေခံချက်မည်မျှရှိသည်၊ ကောင်းမှုမည်မျှကို သင်ပြင်ဆင်ပြီးဖြစ်သည်၊ ဘုရားသခင်၏ ရည်ရွယ်ချက်များကို ဖြည့်ဆည်းရန် သင် မည်မျှလုပ်ဆောင်ခဲ့သည်၊ သင်၏ တာဝန်ကို စံနှုန်းနှင့်အညီ ထမ်းဆောင်ခဲ့ခြင်းရှိမရှိဆိုသည်တို့ကိုသာ ဘုရားသခင်က ကြည့်ရှုသည်။ ဤအရာများသည် ဘုရားသခင် ကြည့်ရှုသောအရာများဖြစ်သည်။ လူတို့သည် ဘုရားသခင်ကို နားမလည်ဘဲ ဘုရားသခင်၏ ရည်ရွယ်ချက်များကို မသိသောအခါ ၎င်းတို့သည် ယင်းတို့ကို အစဉ်သဖြင့် အနက်အဓိပ္ပာယ်ကောက်လွဲပြီး ဘုရားသခင်နှင့် စာရင်းရှင်းရန်နည်းအဖြစ် အပေါ်ယံဆန်သောအရာအချို့ကို ဘုရားသခင်အား တင်ပြကြသည်။ ၎င်းတို့က “ဘုရားသခင်၊ ကျွန်ုပ်သည် နှစ်များစွာ ယုံကြည်သူဖြစ်ခဲ့သည်။ နေရာပေါင်းစုံသို့ ခရီးသွားခဲ့သည်။ ဧဝံဂေလိဟောခဲ့ပြီး လူများစွာကို ပြောင်းလဲစေခဲ့သည်။ ကိုယ်တော်၏ နှုတ်ကပတ်တော်အပိုဒ်အချို့ကို အလွတ်ရွတ်ဆိုနိုင်ပြီး ဓမ္မသီချင်းများစွာကို သီဆိုနိုင်သည်။ ကြီးမားသော ကိစ္စတစ်ခု၊ သို့မဟုတ် ခက်ခဲသောအရာတစ်ခု ဖြစ်ပေါ်သောအခါ ကျွန်ုပ်သည် အစဉ်သဖြင့် အစာရှောင်ဆုတောင်းသည်။ ကိုယ်တော်၏ နှုတ်ကပတ်တော်များကို အချိန်ပြည့်ဖတ်သည်။ ကျွန်ုပ်သည် ကိုယ်တော်၏ ရည်ရွယ်ချက်များနှင့်အညီ အဘယ်သို့ မရှိဘဲနေနိုင်မည်နည်း” ဟု ပြောကြသည်။ ထို့နောက် ဘုရားသခင်က ၎င်းတို့အား “သင်သည် ယခုတွင် ရိုးသားသူတစ်ယောက်ဖြစ်သလော။ သင်၏ လှည့်စားမှုက ပြောင်းလဲသွားပြီလော။ သင်သည် ရိုးသားသူတစ်ယောက်ဖြစ်ရန် အဖိုးအခတစ်ခုခု ပေးဆပ်ဖူးသလော။ သင်လုပ်ဆောင်ခဲ့သော လှည့်စားသည့်အရာများ၊ သင်၏ လှည့်စားမှု ထုတ်ဖော်ပြချက်များအားလုံးကို ငါ့ရှေ့သို့ ယူဆောင်ခဲ့ပြီး ဖွင့်ပြခဲ့သလော။ သင်သည် ငါ့အပေါ် မရိုးသားခြင်းကို လျှော့ချသလော။ သင်သည် ငါ့အပေါ်သို့ မှားယွင်းသော ကျမ်းသစ္စာများ၊ အနှစ်မရှိသော ကတိများပြုလုပ်သည့်အချိန်၊ သို့မဟုတ် ငါ့အား လှည့်စားရန်အတွက် ကောင်းသောအရာများကို ပြောသည့်အချိန်ကို မှတ်မိသလော။ ဤအရာများကို သင် စွန့်လွှတ်ပြီးပြီလော” ဟု ပြောသည်။ သင်သည် ထိုသို့ စဉ်းစားပြီး ဤအရာများကို လုံးဝ လက်မလွှတ်ရသေးသည်ကို တွေ့ရှိသောအခါ အံ့ဩမှင်တက်သွားလိမ့်မည်။ သင်သည် ဘုရားသခင်ရှေ့တွင် စာရင်းရှင်းရန် နည်းလမ်းမရှိဆိုသည့်အချက်ကို သတိထားမိလိမ့်မည်။ သင်တို့အား မိမိကိုယ်ကို သိမြင်ခွင့်ပေးရန်အတွက် သင်တို့၏ ဖောက်ပြန်ပျက်စီးသော အခြေအနေကို ငါ ဖော်ထုတ်သည်။ သမ္မာတရားကို သင်တို့ လက်တွေ့လုပ်ဆောင်ပြီး လက်တွေ့ကျမှုထဲသို့ ဝင်ရောက်နိုင်ရန်အလို့ငှာ ငါသည် ဤမျှပြောဆိုခြင်းဖြစ်သည်။ နှုတ်ကပတ်တော်များ၊ မိတ်သဟာယများ၊ သို့မဟုတ် သမ္မာတရားများသည် လူတို့အတွက် နေရာအနှံ့ ရွတ်ဖတ်ဖို့မဟုတ်ပေ။ လက်တွေ့လုပ်ဆောင်ဖို့ဖြစ်သည်။ သင်တို့သည် အဘယ်ကြောင့် သမ္မာတရားအားလက်ခံပြီး သမ္မာတရားကို လက်တွေ့လုပ်ဆောင်ရန် အစဉ်ပြောခြင်းခံရသနည်း။ အဘယ်ကြောင့်ဆိုသော် သမ္မာတရားကသာ သင်၏ ဖောက်ပြန်ပျက်စီးမှုကို သန့်စင်နိုင်ပြီး ဘဝအပေါ် သင်၏ အမြင်နှင့် သင်၏ စံများကို ပြောင်းလဲပေးနိုင်သောကြောင့်ဖြစ်သည်။ သမ္မာတရားကသာ လူတစ်ယောက်၏ အသက်ဖြစ်နိုင်သည်။ သင်သည် သမ္မာတရားကို လက်ခံသောအခါ သမ္မာတရားသည် သင်၏ အသက်ဖြစ်လာရန်အတွက် လက်တွေ့လုပ်ဆောင်ခြင်းလည်းရှိရမည်။ သင်သည် သမ္မာတရားကိုနားလည်သည်ဟု ယုံကြည်သော်လည်း လက်တွေ့မလုပ်ဆောင်ရသေးလျှင်၊ သမ္မာတရားသည် သင်၏ အသက်မဖြစ်သေးလျှင် သင်သည် ပြောင်းလဲဖို့ မဖြစ်နိုင်ပေ။ သမ္မာတရားကို သင် လက်မခံရသေးသောကြောင့် သင်၏ ဖောက်ပြန်ပျက်စီးသော စိတ်သဘောထားက သန့်စင်ခြင်းခံရဖို့ မဖြစ်နိုင်ပေ။ သမ္မာတရားကို သင် လက်တွေ့မလုပ်ဆောင်နိုင်လျှင် သင် ပြောင်းလဲမည်မဟုတ်ပေ။ နောက်ဆုံးတွင် သမ္မာတရားသည် သင်၏ စိတ်နှလုံးတွင် အမြစ်မတွယ်သကဲ့သို့ သင်၏ အသက် ဖြစ်မလာလျှင် ယုံကြည်သူအဖြစ် သင်၏ အချိန်ကုန်ဆုံးသောအခါ သင်၏ ကံကြမ္မာနှင့် ရလဒ်ကို ဆုံးဖြတ်လိမ့်မည်။ ဤမိတ်သဟာယအရ၊ သင်တို့အားလုံးသည် သမ္မာတရားကို အရေးတကြီး လက်တွေ့လုပ်ဆောင်လိုစိတ်ဖြစ်ကြသလော။ သုံးနှစ်၊ ငါးနှစ်၊ သို့မဟုတ် ထိုထက်ပို၍ စောင့်ဆိုင်းပြီးမှသာ သမ္မာတရားအား လက်တွေ့လုပ်ဆောင်ခြင်းမပြုနှင့်။ သမ္မာတရားအား လက်တွေ့လုပ်ဆောင်ခြင်းနှင့် ပတ်သက်လျှင် စောလွန်းသည်၊ သို့မဟုတ် နောက်ကျလွန်းသည်ဟူ၍ မရှိပေ။ သင်သည် မြန်မြန်လက်တွေ့လုပ်ဆောင်လျှင် မြန်မြန် ပြောင်းလဲမည်။ နောက်ပိုင်းမှ လက်တွေ့လုပ်ဆောင်လျှင် နောက်ပိုင်းမှ ပြောင်းလဲမည်။ သန့်ရှင်းသောဝိညာဉ်တော်၏ လုပ်ဆောင်မှုနှင့် လူသားအပေါ် ဘုရားသခင်၏ စုံလင်စေခြင်း၌ သင်၏ အခွင့်အရေးကို လွဲချော်သွားလျှင် ကပ်ဘေးကြီးများကျရောက်သောအခါ သင်သည် အန္တရာယ်ရှိလိမ့်မည်။ ထို့နောက်တွင် လူသားအား ကယ်တင်ရန်ဖြစ်သည့် ဘုရားသခင်၏ အမှုတော် ပြီးဆုံးသောအခါ မည်သည့်အခွင့်အရေးမျှ ကျန်ရှိမည်မဟုတ်ပေ။ သင်၏ အခွင့်အရေးကို ဆုံးရှုံးပြီးနောက်တွင် သင်က “ကျွန်ုပ်သည် ထိုအချိန်က အားစိုက်ထုတ်ခြင်း လုံးဝမရှိခဲ့။ သို့သော် ယခုတွင် ဤအရာကို စတင်၍ လက်တွေ့လုပ်ဆောင်မည်” ဟု ဆိုလျှင် အလွန်နောက်ကျသွားလိမ့်မည်။ ဘုရားသခင်၏ စုံလင်စေခြင်းကို ခံရဖို့ ဖြစ်နိုင်ခြေရှိမည်မဟုတ်ပေ။ ဤသည်မှာ သန့်ရှင်းသောဝိညာဉ်တော်က အလုပ်လုပ်မည်မဟုတ်တော့သောကြောင့်ဖြစ်ပြီး အရာအားလုံးအပေါ်၊ သမ္မာတရားအားလုံးအပေါ် သင်၏ သိနားလည်မှုသည် အလွန်နည်းပါးလိမ့်မည်ဖြစ်သောကြောင့်ဖြစ်သည်။ ယခုတွင် အခြေအနေမျိုးစုံ ဖြစ်ပေါ်နေပြီး၊ သမ္မာတရားအား မိတ်သဟာယဖွဲ့ခြင်းမှတစ်ဆင့် သင်တို့၏ ယုံကြည်ခြင်းသည် ကြီးထွားနေပြီး ဘုရားသခင်နောက်သို့လိုက်ရန် ပို၍ စိတ်ပြင်းပြမှုရှိသည်။ အတန်ကြာအထိ အခြေအနေတစ်ခုမျှ မရှိလျှင် သင်တို့သည် သေချာပေါက် အပျက်သဘောဆောင်ပြီး စည်းကမ်းမရှိဖြစ်လာလိမ့်မည်၊ ဘုရားသခင်ထံမှ ဝေးသည်ထက် ဝေးလွင့်သွားလိမ့်မည်။ သင်တို့သည် ဘာသာရေးလောကတွင်ရှိသည့် လူများကဲ့သို့သာဖြစ်လာမည်ဖြစ်ပြီး စုဝေးပွဲများ၊ ဘာသာရေးအခမ်းအနားများ၏ ပုံစံများကိုသာ စောင့်ထိန်းလိုက်နာကာ သမ္မာတရား၏ လက်တွေ့ကျမှု လုံးလုံး ရှိမည်မဟုတ်ပေ။ ထိုအခါ သင်တို့သည် ရင်ကိုထုပြီး ငိုကြွေးမြည်တမ်းလျှင် မည်သို့ကောင်းကျိုးရှိမည်နည်း။

ငါ့အားပြောလော့။ လှည့်စားသူများနှင့်အတူ နေထိုင်ရခြင်းသည် ပင်ပန်းနွမ်းနယ်ဖွယ်ရာ ဖြစ်သလော။ (ပင်ပန်းနွမ်းနယ်ဖွယ်ရာ ဖြစ်ပါသည်။) ၎င်းတို့သည်လည်း ပင်ပန်းနွမ်းနယ်ခြင်းမရှိသလော။ အမှန်တကယ်တွင် ၎င်းတို့သည်လည်း မောပန်းသည်။ သို့သော် ၎င်းတို့၏ မောပန်းခြင်းကို ၎င်းတို့ မခံစားရပေ။ ဤသည်မှာ အဘယ်ကြောင့်ဆိုသော် လှည့်စားသောသူများနှင့် ရိုးသားသောသူများသည် ကွဲပြားခြားနားသောကြောင့် ဖြစ်သည်။ ရိုးသားသောသူများသည် ပို၍ ရိုးရှင်းသည်။ ၎င်းတို့၏ အတွေးများသည် အလွန်ရှုပ်ထွေးခြင်းမရှိသကဲ့သို့ ၎င်းတို့ တွေးသည့်အရာကို ၎င်းတို့ပြောသည်။ အခြားတစ်ဖက်တွင် လှည့်စားသူများမှာမူ အစဉ်သဖြင့် ဝေ့ဝိုက်ပြီး ပြောဆိုရသည်။ မည်သည့်အရာကိုမျှ တိုက်ရိုက်ပြောဆိုခြင်းမရှိ။ ထိုအစား ၎င်းတို့သည် အစဉ်သဖြင့် လှည့်စားသော လှည့်ကွက်များကို အသုံးချနေပြီး ၎င်းတို့၏ မုသားများကို ဖုံးဖိနေကြသည်။ ၎င်းတို့သည် အစဉ်သဖြင့် ၎င်းတို့၏ ဉာဏ်ကို အသုံးချနေပြီး အစဉ် စဉ်းစားနေကြကာ ၎င်းတို့သည် တစ်ခုခုပေါ့ဆခဲ့လျှင် တစ်စုံတစ်ခု ချွတ်ချော်သွားစေမိမည်ကို ကြောက်ကြသည်။ လူအချို့သည် လှည့်စားသော လှည့်ကွက်များကို မည်သည့်အတိုင်းအတာအထိ အသုံးချကြသနည်း။ ၎င်းတို့သည် မည်သူနှင့် ဆက်ဆံသည်ဖြစ်စေ မည်သူက ပို၍ အပိုင်ကြံတတ်သည်၊ မည်သူက ပို၍ ပါးနပ်သည်၊ မည်သူက ထိပ်ဆုံးတွင်ရှိသည်ဆိုသည်ကို သိဖို့ အစဉ်ကြိုးစားနေကြပြီး အဆုံးတွင် ၎င်းတို့၏ ယှဉ်ပြိုင်လိုမှုသည် စိတ်ရောဂါတစ်မျိုး ဖြစ်လာသည်။ ၎င်းတို့သည် ညတွင် အိပ်မပျော်နိုင်ပေ။ သို့တိုင်အောင် ၎င်းတို့သည် နာကျင်မှုကို မခံစားရဘဲ ဤသည်မှာ ပုံမှန်ပင်ဖြစ်သည်ဟုပင် ထင်ကြသည်။ ဤသို့ဆိုလျှင် ၎င်းတို့သည် အသက်ရှင်နေသော မကောင်းဆိုးဝါးများဖြစ်မလာကြသလော။ ဘုရားသခင်သည် လူတို့ကို ကယ်တင်သောအခါ လူတို့အား စာတန်၏ စွမ်းအားမှ ရုန်းထွက်လွတ်မြောက်ကာ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားခွင့်၊ ရိုးသားသောသူများဖြစ်လာပြီး သူ၏ နှုတ်ကပတ်တော်များဖြင့် အသက်ရှင်နေထိုင်ခွင့်ကို ပေးသည်။ ရိုးသားသူတစ်ယောက်အဖြစ် အသက်ရှင်ရခြင်းသည် လွတ်လပ်ပြီး ချုပ်ချယ်မှုကင်းသည်။ နာကျင်မှု များစွာပို၍ လျော့နည်းသည်။ အပျော်ရွှင်ဆုံးသော ဘဝများဖြစ်သည်။ ရိုးသားသူများသည် ပို၍ ရိုးရှင်းကြသည်။ ၎င်းတို့၏ စိတ်နှလုံးတွင်ရှိသောအရာကို ပြောဆိုပြီး ၎င်းတို့စဉ်းစားနေသည့်အရာကို ပြောဆိုကြသည်။ ၎င်းတို့၏ စကားများနှင့် လုပ်ရပ်များတွင် ၎င်းတို့၏ အသိတရားနှင့် ဆင်ခြင်တုံတရား နောက်သို့ လိုက်သည်။ ၎င်းတို့သည် သမ္မာတရားအတွက် ကြိုးပမ်းလိုစိတ်ရှိကြသည်။ ထိုသမ္မာတရားကို နားလည်သောအခါ လက်တွေ့လုပ်ဆောင်ကြသည်။ ကိစ္စရပ်တစ်ခုကို မရိပ်စားမိနိုင်သည့်အခါ၊ သမ္မာတရားကို ရှာဖွေလိုစိတ်ရှိကြသည်။ ပြီးလျှင် သမ္မာတရားနှင့်ညီသည့် မည်သည့်အရာကိုမဆို လုပ်ဆောင်ကြသည်။ ၎င်းတို့သည် နေရာတိုင်းနှင့် အရာရာတိုင်းတွင် ဘုရားအလိုဆန္ဒများကို ရှာဖွေကြပြီး ၎င်းတို့၏ လုပ်ဆောင်မှုများတွင် ဘုရားအလိုဆန္ဒများနောက်သို့ လိုက်ကြသည်။ ၎င်းတို့သည် မိုက်မဲသည့် နယ်ပယ်အချို့ရှိသဖြင့် ယင်းတို့ကို သမ္မာတရားစည်းမျဉ်းများနှင့် မိမိတို့ကိုယ်ကို ပြင်ဆင်ရန် လိုအပ်သည်။ ဤသည်မှာ ၎င်းတို့ကို စဉ်ဆက်မပြတ် ကြီးထွားတိုးတက်ဖို့ တောင်းဆိုသည်။ ဤသို့ တွေ့ကြုံခြင်းသည် ၎င်းတို့က ရိုးသားနိုင်သည်၊ အမြော်အမြင်ရှိပြီး၊ ဘုရားရည်ရွယ်ချက်များနှင့် လုံးဝ ကိုက်ညီနိုင်သည်ဆိုသည့် အဓိပ္ပာယ်ဖြစ်သည်။ သို့သော် လှည့်စားသောသူများသည် ဤသို့မဟုတ်ပေ။ ၎င်းတို့သည် စာတန်ဆန်သော စိတ်သဘောထားများဖြင့် အသက်ရှင်နေထိုင်ပြီး ၎င်းတို့၏ ဖောက်ပြန်ပျက်စီးမှုကို ထုတ်ဖော်ပြကြသည်။ သို့တိုင်အောင် ၎င်းတို့က ထိုသို့လုပ်ဆောင်ရာတွင် အခြားလူများအနေဖြင့် ၎င်းတို့အပေါ် အသုံးချဖို့ တစ်စုံတစ်ခုကို ရှာတွေ့သွားနိုင်သည်ကိုလည်း ကြောက်ကြသည်။ ထို့ကြောင့် ၎င်းတို့သည် တုံ့ပြန်သည့်အနေဖြင့် ကလိမ်ကကျစ်ကျပြီး လှည့်စားသော လှည့်ကွက်များကို အသုံးပြုကြသည်။ ၎င်းတို့သည် အရာရာတိုင်း ပေါ်လွင်သွားမည့်အချိန်ကို ကြောက်ရွံ့ကြသည်။ ထို့ကြောင့် ၎င်းတို့သည် မုသားများကို လုပ်ကြံပြောဆိုပြီး ၎င်းတို့ကို ဖုံးဖိရန်အတွက် တတ်နိုင်သမျှ နည်းလမ်းတိုင်းကို အသုံးပြုကြသည်။ ဟာကွက်တစ်ခု ပေါ်လာသောအခါတွင် ထိုအရာကို ဖြည့်ရန်အတွက် မုသားများထပ်၍ ပြောကြသည်။ အစဉ်သဖြင့် လိမ်ညာပြီး ၎င်းတို့၏ မုသားများကို ဖုံးဖိနေရသည်။ ယင်းမှာ ပင်ပန်းဖွယ်ကောင်းသည့် အသက်ရှင်ခြင်းနည်းလမ်း မဟုတ်လော။ ၎င်းတို့သည် မုသားများကို အကြံထုတ်ကာထိုမုသားများကို ဖုံးဖိရန်အတွက် အစဉ် ဦးနှောက်ခြောက်ခံ စဉ်းစားကြရသည်။ ယင်းမှာ အလွန်ပင် ပင်ပန်းဖွယ်ရာဖြစ်သည်။ ယင်းမှာ မုသားများ ဖန်တီးပြီး ထိုမုသားများကို ဖုံးဖိဖို့အတွက် ၎င်းတို့၏ နေ့ရက်များကို ကုန်ဆုံးရသော လှည့်စားသောသူများသည် အလွန်ပင်ပန်းနွမ်းနယ်ပြီး နာကျင်သောဘဝများရှိသည့် အကြောင်းရင်းဖြစ်သည်။ သို့ရာတွင် ရိုးသားသောသူများမှာ ကွဲပြားခြားနား၏။ ရိုးသားသူတစ်ယောက်အနေဖြင့် ပြောဆို၊ ပြုမူသောအခါတွင် ထည့်သွင်းစဉ်းစားစရာများစွာမရှိပေ။ အခြေအနေအများစုတွင် ရိုးသားသူသည် အမှန်အတိုင်းသာ ပြောနိုင်သည်။ အထူးကိစ္စတစ်ခုခုက ၎င်းတို့၏ အကျိုးစီးပွားနှင့် သက်ဆိုင်သောအခါတွင်မှသာ ၎င်းတို့၏ စိတ်ကို အနည်းငယ်ပို၍ အလုပ်လုပ်ရသည်။ ၎င်းတို့သည် ၎င်းတို့၏ အကျိုးစီးပွားများကို ကာကွယ်ရန်၊ ၎င်းတို့၏ ဘဝင်မြင့်ခြင်းနှင့် မာနကို ထိန်းသိမ်းရန် လိမ်ညာကောင်းလိမ်ညာနိုင်သည်။ ဤလိမ်ညာမှု အမျိုးအစားများသည် နည်းပါးသည်။ ထို့ကြောင့် ရိုးသားသူများအတွက် ပြောဆိုပြုမူခြင်းသည် အလွန်ပင်ပန်းနွမ်းနယ်ခြင်းမရှိပေ။ လှည့်စားသူများ၏ ရည်ရွယ်ချက်များသည် ရိုးသားသူများထက်ပို၍ များစွာရှုပ်ထွေးသည်။ ၎င်းတို့၏ ထည့်သွင်းစဉ်းစားမှုများသည် ရှုထောင့်များစွာပါဝင်နေသည်။ ၎င်းတို့သည် ၎င်းတို့၏ သိက္ခာ၊ ၎င်းတို့၏ ဂုဏ်၊ အကျိုးအမြတ်၊ အဆင့်အတန်းတို့ကို ထည့်သွင်းစဉ်းစားရသည်။ ပြီးလျှင် ၎င်းတို့၏ အကျိုးစီးပွားကို ကာကွယ်ရမည်ဖြစ်သည်။ ဤအရာအားလုံးပါဝင်ပြီး အခြားလူများအား မည်သည့်အားနည်းချက်ကိုမျှ မြင်ခွင့်မပေးရပေ၊ သို့မဟုတ် လှည့်ကွက်က မပေါ်လွင်သွားရပေ။ ထို့ကြောင့် မုသားများ အကြံထုတ်ရန်အတွက် ဦးနှောက်ခြောက်ခံစဉ်းစားရသည်။ ထို့အပြင် လှည့်စားသောသူများသည် ကြီးမားသော၊ လွန်ကဲသော ဆန္ဒများနှင့် များစွာသော တောင်းဆိုမှုများရှိကြသည်။ ၎င်းတို့သည် ၎င်းတို့၏ ပန်းတိုင်များကို ရရှိရန်အတွက် နည်းလမ်းများကို ဖန်တီးရသည်။ ထို့ကြောင့် ၎င်းတို့သည် ဆက်လက်ပြီး လိမ်ညာကာ လှည့်စားရသည်။ ပြီးလျှင် ၎င်းတို့သည် မုသားများကို ပို၍ပြောသည်နှင့်အမျှ မုသားများကို ပို၍ ဖုံးဖိဖို့ လိုလာသည်။ ထို့အတွက်ကြောင့် လှည့်စားသူ၏ အသက်တာသည် ရိုးသားသူတစ်ယောက်၏ အသက်တာထက် အလွန်ပို၍ ပင်ပန်းဖွယ်၊ နာကျင်ဖွယ်ဖြစ်ခြင်းဖြစ်သည်။ လူအချို့သည် အတော်အတန် ရိုးသားသည်။ ၎င်းတို့သည် သမ္မာတရားကို လိုက်စားနိုင်လျှင်၊ မည်သည့်မုသားများကို ၎င်းတို့ ပြောခဲ့သည်ဖြစ်စေ မိမိတို့ကိုယ်ကို ဆင်ခြင်သုံးသပ်လျှင်၊ ၎င်းတို့ လုပ်ဆောင်ခဲ့သည့် လှည့်စားမှုက မည်သည့်အရာဖြစ်စေ ထိုအရာကို အသိအမှတ်ပြုလျှင်၊ ထိုလှည့်စားမှုကို စိစစ်ပြီး နားလည်ဖို့ရန်အတွက် ဘုရားနှုတ်ကပတ်တော်အရ ကြည့်လျှင်၊ ဆက်လက်၍ ပြောင်းလဲဖို့ လုပ်ဆောင်လျှင် ၎င်းတို့သည် နှစ်အနည်းငယ်ထက်ပို၍ မကြာဘဲ ၎င်းတို့၏ လိမ်ညာမှု၊ လှည့်စားမှုများစွာကို ဖယ်ရှားနိုင်လိမ့်မည်။ ထို့နောက်တွင် ၎င်းတို့သည် အခြေခံအားဖြင့် ရိုးသားသောသူများဖြစ်လာလိမ့်မည်။ ဤသို့ အသက်ရှင်ခြင်းသည် ၎င်းတို့အား နာကျင်မှု၊ ပင်ပန်းမှုမှ လွတ်မြောက်စေရုံမကဘဲ ၎င်းတို့ကို ငြိမ်သက်ခြင်း၊ ပျော်ရွှင်ခြင်းကိုလည်း ယူဆောင်ပေးသည်။ ကိစ္စရပ်များစွာတွင် ၎င်းတို့သည် ကျော်ကြားမှု၊ အကျိုးအမြတ်၊ အဆင့်အတန်း၊ ဘဝင်မြင့်ခြင်း၊ မာနတို့၏ ချုပ်ချယ်မှုမှ လွတ်မြောက်မည်ဖြစ်ပြီး လွတ်လပ်ကာ ချုပ်ချယ်မှုကင်းသော ဘဝကို အလိုအလျောက် အသက်ရှင်နေထိုင်ရလိမ့်မည်။ သို့ရာတွင် လှည့်စားသူများသည် ၎င်းတို့၏ ပြောဆို၊ ပြုမူမှုများနောက်ကွယ်တွင် အစဉ်သဖြင့် ဖုံးကွယ်ထားသော ရည်ရွယ်ချက်များရှိကြသည်။ ၎င်းတို့သည် သူတစ်ပါးတို့ကို အထင်အမြင်မှားစေကာ လှည့်ဖြားရန်အတွက် မုသားမျိုးစုံကို လုပ်ကြံပြောဆိုကြသည်။ ၎င်းတို့ ဖော်ထုတ်ခြင်းခံရသည်နှင့် တစ်ပြိုင်နက် ၎င်းတို့၏ မုသားများကို ဖုံးဖိဖို့ နည်းလမ်းများ စဉ်းစားကြသည်။ ဤသို့၊ ထိုသို့ အလွန်အမင်းစိတ်ဆင်းရဲလျက်၊ ၎င်းတို့သည်လည်း ၎င်းတို့၏ ဘဝများက ပင်ပန်းဖွယ်ရာဖြစ်သည်ဟု ခံစားကြရသည်။ ၎င်းတို့ ကြုံတွေ့သည့် အခြေအနေတိုင်းတွင် မုသားများစွာကို ပြောရခြင်းမှာ ပင်ပန်းဖွယ်ရာဖြစ်နေပြီ ဖြစ်သည်။ ထို့နောက်တွင် ထိုမုသားများကို ဖုံးဖိရသည်မှာ ပို၍ပင် ပင်ပန်းဖွယ်ရာဖြစ်သည်။ ၎င်းတို့ ပြောသမျှတိုင်းသည် ရည်မှန်းချက်ပန်းတိုင်တစ်ခုကို ရရှိရန် ရည်ရွယ်သည်။ ထို့ကြောင့် ၎င်းတို့ပြောသည့် စကားတိုင်းတွင် စိတ်ပိုင်းဆိုင်ရာ အားအင်များစွာ အသုံးပြုရသည်။ ပြီးလျှင် ၎င်းတို့ စကားပြောပြီးသွားသောအခါ သင်က ၎င်းတို့အား ရိပ်စားမိမည်ကို ၎င်းတို့ ကြောက်သောကြောင့် ၎င်းတို့၏ မုသားများကို ဖုံးကွယ်ဖို့ ဦးနှောက်ခြောက်ခံစဉ်းစားရသည်။ သင့်အား အလျှော့မပေးဘဲ ရှင်းလင်းပြရသည်။ ၎င်းတို့သည် သင့်အား လိမ်ညာနေခြင်း၊ လှည့်စားနေခြင်းမဟုတ်၊ ၎င်းတို့သည် လူကောင်းများဖြစ်သည် ဆိုသည်ကို သင် လက်ခံယုံကြည်အောင် ကြိုးစားရသည်။ လှည့်စားသောသူများသည် ဤအရာများကို လုပ်ဆောင်တတ်ကြသည်။ လှည့်စားသောသူနှစ်ယောက် အတူတကွရှိလျှင် လျှို့ဝှက်ကြံစည်မှု၊ သဘောထားကွဲလွဲမှု၊ ကြံစည်မှုများရှိရန် သေချာသည်။ ရှည်လျားရှုပ်ထွေးသော ငြင်းခုံမှုက မည်သည့်အခါမျှ ဆုံးမည်မဟုတ်ဘဲ ရလဒ်အနေဖြင့် ပိုပို၍ မုန်းတီးလာကြပြီး၊ မဟာရန်ဘက်များဖြစ်လာကြသည်။ သင်သည် လှည့်စားသူတစ်ယောက်နှင့်အတူရှိသော ရိုးသားသူတစ်ယောက်ဖြစ်လျှင် ဤအပြုအမူများသည် အသေအချာပင် သင့်အား ရွံရှာစေလိမ့်မည်။ ၎င်းတို့သည် ရံဖန်ရံခါသာ ဤသို့ လုပ်ဆောင်လျှင် လူတိုင်းက ဖောက်ပြန်ပျက်စီးသည့် စိတ်သဘောထားရှိပြီး ဤသို့သောအရာများကို ရှောင်ရန် ခက်ခဲသည်ဟု သင်ဆိုလိမ့်မည်။ သို့သော် ၎င်းတို့သည် တစ်ချိန်လုံး ဤသို့ လုပ်ဆောင်လျှင် သင်သည် ဤနည်းလမ်းများကြောင့် အထူးပင် စက်ဆုပ်လိမ့်မည်ဖြစ်ကာ ယင်းတို့ကို ရွံရှာလိမ့်မည်။ သင်သည် ၎င်းတို့၏ ထိုဘက်ခြမ်းနှင့် ၎င်းတို့တွင်ရှိသော ရည်ရွယ်ချက်များကို စက်ဆုပ်လိမ့်မည်။ သင်သည် ထိုသို့သော အတိုင်းအတာတစ်ခုထိ စက်ဆုပ်လာသောအခါ ၎င်းတို့ကို မုန်းကာ ငြင်းပယ်နိုင်လိမ့်မည်။ ဤသည်မှာ အလွန်ပင် ပုံမှန်ဖြစ်သောအရာဖြစ်သည်။ ၎င်းတို့သည် နောင်တရပြီး ပြောင်းလဲမှုအချို့မပြလျှင် ဆက်ဆံ၍ မရနိုင်ပေ။

သင်တို့ အဘယ်သို့ ထင်သနည်း။ ဘဝသည် လှည့်စားသောသူများအတွက် ပင်ပန်းနွမ်းနယ်ဖွယ်ဖြစ်သည် မဟုတ်သလော။ ၎င်းတို့သည် မုသားများပြောလျက်၊ ထိုမုသားများကို ဖုံးဖိရန် မုသားများကို ထပ်၍ပြောလျက်၊ လှည့်စားမှုများကို လုပ်ဆောင်လျက်ဖြင့် ၎င်းတို့၏ အချိန်အားလုံးကို ကုန်ဆုံးကြသည်။ ဤပင်ပန်းမှုကို ၎င်းတို့အပေါ်သို့ ၎င်းတို့ ကိုယ်တိုင် ယူဆောင်လာကြခြင်းဖြစ်သည်။ ဤသို့အသက်ရှင်ခြင်းသည် ပင်ပန်းဖွယ်ရာဖြစ်သည်ကို ၎င်းတို့သိသည်။ ဤသို့ဆိုလျှင် ၎င်းတို့သည် အဘယ်ကြောင့် လှည့်စားလိုဆဲဖြစ်ပြီး ရိုးသားရန် ဆန္ဒမရှိသနည်း။ ဤမေးခွန်းကို သင်တို့ စဉ်းစားကြည့်ဖူးသလော။ ဤသည်မှာ လူတို့သည် ၎င်းတို့၏ စာတန်ဆန်သော သဘာဝများ၏ လှည့်စားခြင်းကို ခံရခြင်း၏ အကျိုးဆက်ဖြစ်သည်။ ထိုအရာက ၎င်းတို့ကို ဤအသက်တာမျိုး၊ ဤစိတ်သဘောထားမျိုးကို ဖယ်ရှားခြင်းအား ပိတ်ပင်တားဆီးထားသည်။ လူတို့သည် ဤသို့ လှည့်စားခံရခြင်းကို လက်ခံရန်၊ ဤသို့ အသက်ရှင်ရန် လိုလားကြသည်။ သမ္မာတရားကို လက်တွေ့လုပ်ဆောင်ပြီး အလင်းလမ်းကြောင်းကို မလျှောက်လိုကြပေ။ ဤသို့ အသက်ရှင်ခြင်းသည် ပင်ပန်းဖွယ်ရာဖြစ်ပြီး ဤသို့ ပြုမူခြင်းသည် မလိုအပ်ဟု သင်ထင်သည်။ သို့သော် လှည့်စားသောသူများက လုံးဝ လိုအပ်သည်ဟု ထင်ကြသည်။ ထိုသို့မလုပ်ဆောင်ခြင်းက ၎င်းတို့ကို အရှက်ရစေမည်၊ ၎င်းတို့၏ ပုံရိပ်၊ ၎င်းတို့၏ ဂုဏ်၊ ၎င်းတို့၏ အကျိုးစီးပွားကိုလည်း ထိခိုက်စေမည်၊ များစွာ ဆုံးရှုံးရစေမည်ဟု ၎င်းတို့ ထင်ကြသည်။ ဤအရာများကို ၎င်းတို့ တန်ဖိုးထားကြသည်။ ၎င်းတို့၏ ကိုယ်ပိုင်ပုံရိပ်၊ ၎င်းတို့၏ ကိုယ်ပိုင်ဂုဏ်နှင့် အဆင့်အတန်းကို တန်ဖိုးထားကြသည်။ ဤသည်မှာ သမ္မာတရားကို မချစ်သောသူများ၏ သရုပ်မှန်ဖြစ်သည်။ အတိုချုပ်အားဖြင့် ဆိုရလျှင် လူတို့သည် ရိုးသားလိုစိတ်၊ သို့မဟုတ် သမ္မာတရားအား လက်တွေ့လုပ်ဆောင်လိုစိတ်မရှိသည့်အခါ၊ ဤသည်မှာ သမ္မာတရားကို ၎င်းတို့ မချစ်သောကြောင့်ဖြစ်သည်။ ၎င်းတို့၏ စိတ်နှလုံးတွင် ၎င်းတို့သည် ဂုဏ်နှင့် အဆင့်အတန်းကဲ့သို့သော အရာများကို မြတ်နိုးတန်ဖိုးထားသည်။ လောကီရေပန်းစားသောအရာများနောက်သို့ လိုက်လိုပြီး စာတန်၏ တန်ခိုးအာဏာအောက်တွင် အသက်ရှင်လိုကြသည်။ ဤသည်မှာ ၎င်းတို့ သဘာဝ၏ ပြဿနာဖြစ်သည်။ ယခုတွင် ဘုရားသခင်ကို နှစ်များစွာ ယုံကြည်ခဲ့သောလူများ၊ တရားဒေသနာများစွာကို ကြားနာခဲ့သောလူများ၊ ဘုရားသခင်အား ယုံကြည်ခြင်းသည် မည်သည့်အရာကိုဆိုလိုသည်ကို သိသောလူများရှိကြသည်။ သို့သော် ၎င်းတို့သည် သမ္မာတရားကို လက်တွေ့မလုပ်ဆောင်သေးသကဲ့သို့ အနည်းငယ်မျှပင် မပြောင်းလဲကြသေးပေ။ ဤသည်မှာ အဘယ်ကြောင့်နည်း။ သမ္မာတရားကို ၎င်းတို့ မချစ်သောကြောင့်ဖြစ်သည်။ သမ္မာတရားအနည်းငယ်ကို နားလည်လျှင်ပင် ၎င်းတို့သည် ထိုသမ္မာတရားကို လက်တွေ့မလုပ်ဆောင်နိုင်သေးပေ။ ထိုသို့သော လူများအတွက် ဘုရားသခင်အား နှစ်မည်မျှ ယုံကြည်သည်ဖြစ်စေ အချည်းနှီးဖြစ်လိမ့်မည်။ သမ္မာတရားအား မချစ်သောသူများသည် ကယ်တင်ခြင်းခံရနိုင်သလော။ လုံးဝ မဖြစ်နိုင်ပေ။ သမ္မာတရားအား မချစ်ခြင်းသည် မိမိ၏ စိတ်နှလုံးတွင်ရှိသော၊ မိမိ၏ သဘာဝတွင်ရှိသော ပြဿနာတစ်ခုဖြစ်သည်။ ယင်းကို ဖြေရှင်း၍ မရနိုင်ပေ။ လူတစ်ယောက်သည် သူ၏ ယုံကြည်ခြင်းတွင် ကယ်တင်ခြင်းခံရနိုင်ခြင်းရှိမရှိဟူသည်မှာ အဓိကအားဖြင့် သူသည် သမ္မာတရားအား ချစ်မချစ်ဟူသည့်အပေါ်တွင် မူတည်သည်။ သမ္မာတရားကို ချစ်သောသူတို့သာ သမ္မာတရားကို လက်ခံနိုင်သည်။ ၎င်းတို့သာ သမ္မာတရားအတွက် ဆင်းရဲဒုက္ခကို ဖြတ်သန်းနိုင်ပြီး အဖိုးအခပေး ပေးဆပ်နိုင်သည်။ ၎င်းတို့သာ ဘုရားသခင်ကို ဆုတောင်းပြီး သူ့ကို အမှီပြုနိုင်သည်။ ၎င်းတို့သည်သာ ၎င်းတို့၏ အတွေ့အကြုံများမှတစ်ဆင့် သမ္မာတရားကို ရှာနိုင်ပြီး မိမိကိုယ်ကို ပြန်သုံးသပ်ကာ သိမြင်နိုင်သည်။ ဇာတိပကတိကို ပုန်ကန်ရန်အတွက် သတ္တိရှိနိုင်သည်။ ပြီးလျှင် သမ္မာတရားအား လက်တွေ့လုပ်ဆောင်မှုနှင့် ဘုရားသခင်အား ကျိုးနွံနာခံခြင်းကို ရရှိနိုင်သည်။ သမ္မာတရားကို ချစ်သောသူတို့သာ ဤနည်းလမ်းဖြင့် သမ္မာတရားကို လိုက်စားနိုင်သည်။ ကယ်တင်ခြင်းလမ်းကြောင်းကို လျှောက်နိုင်ပြီး ဘုရားသခင်၏ အသိအမှတ်ပြုခြင်းကို ရရှိနိုင်သည်။ ဤအရာမှလွဲ၍ အခြားလမ်းကြောင်းမရှိပေ။ သမ္မာတရားကို မချစ်သောသူတို့အတွက် သမ္မာတရားကို လက်ခံရန် အလွန်ခက်ခဲသည်။ ဤသည်မှာ ၎င်းတို့၏ သဘောသဘာဝအရ သမ္မာတရားကို အလွန်အမင်း မနှစ်မြို့ခြင်းသကဲ့သို့ မုန်းတီးသောကြောင့်ဖြစ်သည်။ ၎င်းတို့သည် ဘုရားသခင်အား အာခံခြင်း၊ မကောင်းမှုလုပ်ဆောင်ခြင်းကို ရပ်တန့်လိုလျှင် ထိုသို့လုပ်ဆောင်ရန် ၎င်းတို့အတွက် အလွန်ခက်ခဲလိမ့်မည်။ အဘယ်ကြောင့်ဆိုသော် ၎င်းတို့သည် စာတန်နှင့် သက်ဆိုင်ပြီး နတ်ဆိုးများ၊ ဘုရားသခင်၏ ရန်သူများ ဖြစ်နေပြီဖြစ်သောကြောင့်ပင်။ ဘုရားသခင်က လူသားမျိုးနွယ်ကို ကယ်တင်သည်။ နတ်ဆိုးများ၊ သို့မဟုတ် စာတန်ကို မကယ်တင်ပေ။ လူအချို့က “ကျွန်ုပ်သည် သမ္မာတရားကို အမှန်ပင် နားလည်သည်။ လက်တွေ့မလုပ်ဆောင်နိုင်ခြင်းသာ ဖြစ်သည်။ အဘယ်သို့ ကျွန်ုပ် လုပ်ဆောင်သင့်သနည်း” ဟူသကဲ့သို့သော မေးခွန်းများကို မေးသည်။ ဤသည်မှာ သမ္မာတရားကို မချစ်သောသူတစ်ယောက်ဖြစ်သည်။ လူတစ်ယောက်သည် သမ္မာတရားကို မချစ်လျှင် သမ္မာတရားကို နားလည်လျှင်ပင် လက်တွေ့မလုပ်ဆောင်နိုင်ပေ။ အဘယ်ကြောင့်ဆိုသော် ၎င်းတို့သည် စိတ်နှလုံးတွင် ထိုသို့လုပ်ဆောင်လိုစိတ်မရှိဘဲ သမ္မာတရားကို မနှစ်သက်သောကြောင့်ဖြစ်သည်။ ဤသို့သောသူသည် ကယ်တင်ခြင်းခံရဖို့ မဖြစ်နိုင်ပေ။ လူအချို့က “ကျွန်ုပ်အတွက် ရိုးသားသူတစ်ယောက်ဖြစ်ခြင်းအားဖြင့် များစွာ ဆုံးရှုံးသည်ဟု ထင်ရသည်။ ထို့ကြောင့် ရိုးသားသူတစ်ယောက် ကျွန်ုပ် မဖြစ်ချင်ပါ။ လှည့်စားသောသူများသည် မည်သည့်အခါမျှ ဆုံးရှုံးခြင်းမရှိ။ အခြားလူများထံမှ အခွင့်အကောင်းယူခြင်းအားဖြင့် အကျိုးအမြတ်ပင် ရရှိသည်။ ထို့ကြောင့် ကျွန်ုပ်သည် လှည့်စားသူသာ ဖြစ်လိုသည်။ ကျွန်ုပ်သည် ကျွန်ုပ်၏ အတွင်းရေးကိစ္စကို အခြားလူများအား သိစေဖို့၊ အခြားလူများအား ကျွန်ုပ်ကို သဘောပေါက်စေဖို့၊ နားလည်စေဖို့ မလိုလားပေ။ ကျွန်ုပ်၏ ကံကြမ္မာသည် ကျွန်ုပ်၏ ကိုယ်ပိုင်လက်ထဲတွင် ရှိသင့်သည်” ဟူ၍ ပြောကြသည်။ ရသည်။ ဤသို့ဆိုလျှင် စမ်းကြည့်လော့။ အဆုံးတွင် မည်သို့သော အဆုံးသတ်မျိုးကို သင်ရောက်ရှိသည်ကို ကြည့်လော့။ အဆုံးတွင် မည်သူက ငရဲကျပြီး မည်သူက အပြစ်ဒဏ်ခံရသည်ကို ကြည့်လော့။

သင်တို့သည် ရိုးသားလိုစိတ်ရှိသလော။ ဤမိတ်သဟာယကို ကြားနာပြီးနောက်တွင် မည်သည့်အရာကို လုပ်ဆောင်ရန် သင်တို့ စီစဉ်သနည်း။ ရှေးဦးစွာ မည်သည့်အရာဖြင့် အစပြုမည်နည်း။ (မလိမ်ညာခြင်းအားဖြင့် အစပြုမည်။) ဤသည်မှာ လက်တွေ့လုပ်ဆောင်ရန် မှန်ကန်သောနည်းလမ်းဖြစ်သည်။ သို့သော် မလိမ်ညာခြင်းသည် မလွယ်ကူပေ။ လူတို့၏ လိမ်ညာမှုများနောက်ကွယ်တွင် မကြာခဏပင် ရည်ရွယ်ချက်များရှိတတ်သည်။ သို့သော် လိမ်ညာမှုအချို့၏ နောက်ကွယ်တွင် မည်သည့်ရည်ရွယ်ချက်မျှမရှိသကဲ့သို့ တမင်သက်သက် စီစဉ်ထားခြင်းလည်းမရှိပေ။ ထိုအစား ယင်းတို့သည် အလိုအလျောက် ထွက်ပေါ်လာခြင်းဖြစ်သည်။ ထိုသို့သော မုသားများသည် ဖြေရှင်းရန် လွယ်ကူသည်။ ဖြေရှင်းရန် ခက်ခဲသော မုသားများမှာ နောက်ကွယ်တွင် ရည်ရွယ်ချက်များရှိသော မုသားများဖြစ်သည်။ ဤသည်မှာ အဘယ်ကြောင့်ဆိုသော် ဤရည်ရွယ်ချက်များသည် လူတစ်ယောက်၏ သဘာဝမှ ထွက်ပေါ်လာပြီး စာတန်၏ လှည့်ကွက်ကို ကိုယ်စားပြုသောကြောင့်ဖြစ်သည်။ ယင်းတို့သည် လူတို့ တမင်ရွေးချယ်သော ရည်ရွယ်ချက်များဖြစ်သည်။ လူတစ်ယောက်သည် သမ္မာတရားကို မချစ်လျှင် ဇာတိပကတိကို ပုန်ကန်နိုင်လိမ့်မည်မဟုတ်ပေ။ ထို့ကြောင့် သူသည် ဘုရားသခင်ကို ဆုတောင်းပြီး အမှီပြုသင့်သည်။ ပြဿနာကို ဖြေရှင်းရန် သမ္မာတရားကို ရှာဖွေသင့်သည်။ သို့သော် လိမ်ညာခြင်းကို တစ်ကြိမ်တည်းနှင့် အပြီး ဖြေရှင်းမရနိုင်ပေ။ ရံဖန်ရံခါ ထပ်မံဖြစ်ပေါ်ခြင်းနှင့် များစွာ ထပ်မံဖြစ်ပေါ်ခြင်းပင် ရှိလိမ့်မည်။ ဤသည်မှာ ပုံမှန်အခြေအနေဖြစ်သည်။ သင်ပြောသည့် မုသားတစ်ခုချင်းစီတိုင်းကို သင်ဖြေရှင်းသရွေ့၊ ဤအရာကို အမီလိုက်ပြီး လုပ်ဆောင်သရွေ့ ထိုမုသားများအားလုံးကို သင်ဖြေရှင်းပြီးဖြစ်သည့် နေ့ရက်ကို ရောက်လာမည်ဖြစ်သည်။ လိမ်ညာမှုကို ဖြေရှင်းခြင်းသည် ရှည်လျားသော စစ်ပွဲဖြစ်သည်။ မုသားတစ်ခု ပွင့်အံထွက်လာသောအခါတွင် သင့်ကိုယ်သင် ဆင်ခြင်သုံးသပ်ပြီး ဘုရားသခင်ထံ ဆုတောင်းလော့။ နောက်ထပ် မုသားတစ်ခု ထွက်လာသောအခါ နောက်တစ်ဖန် သင့်ကိုယ်သင် ဆင်ခြင်သုံးသပ်ပြီး ဘုရားသခင်ထံ ဆုတောင်းလော့။ ဘုရားသခင်အား သင် ဆုတောင်းလေလေ၊ သင်၏ ဖောက်ပြန်ပျက်စီးသော စိတ်သဘောထားကို မုန်းတီးလေလေဖြစ်လိမ့်မည်ဖြစ်ပြီး သမ္မာတရားအား လက်တွေ့လုပ်ဆောင်ပြီး သမ္မာတရားကို အသက်ရှင်နေထိုင်ရန် သင် တောင့်တလေလေဖြစ်လိမ့်မည်။ ဤသို့ဖြင့် သင်သည် မုသားများကို စွန့်ပစ်ရန် အားအင်ရှိလိမ့်မည်။ ဤသို့သော အတွေ့အကြုံနှင့် လက်တွေ့လုပ်ဆောင်သည့် အချိန်တစ်ခု ကြာပြီးနောက်တွင် သင်၏ မုသားများသည် များစွာပို၍ နည်းပါးလာသည်ကိုလည်းကောင်း၊ သင်သည် များစွာပို၍ စိတ်အေးလက်အေး အသက်ရှင်ရသည်ကိုလည်းကောင်း၊ သင်သည် လိမ်ညာဖို့၊ သို့မဟုတ် သင်၏ မုသားများကို ဖုံးဖိဖို့ မလိုတော့သည်ကိုလည်းကောင်း မြင်နိုင်လိမ့်မည်။ သင်သည် တစ်ရက်ပြီးတစ်ရက် စကားများစွာ မပြောဆိုကောင်း မပြောဆိုနိုင်သော်လည်း စကားတိုင်းက စိတ်နှလုံးမှ လာမည်ဖြစ်ပြီး မှန်ကန်လိမ့်မည်။ မုသား အလွန်နည်းလိမ့်မည်။ ထိုသို့ အသက်ရှင်ခြင်းက မည်သို့ ခံစားရမည်နည်း။ လွတ်လပ်ပြီး ချုပ်ချယ်မှုကင်းမည်မဟုတ်လော။ သင်၏ ဖောက်ပြန်ပျက်စီးသော စိတ်သဘောထားသည် သင့်ကို ဘောင်ခတ်မည်မဟုတ်ဘဲ သင်သည် ယင်း၏ ချည်နှောင်ခြင်းကို ခံရမည်မဟုတ်ပေ။ သင်သည် အနည်းဆုံးအနေဖြင့် ရိုးသားသူတစ်ယောက်ဖြစ်ခြင်း၏ ရလဒ်များကို စတင်မြင်တွေ့လိမ့်မည်။ အထူးအခြေအနေများကို သင် ကြုံတွေ့ရသောအခါတွင် သင်သည် တစ်ခါတစ်ရံတွင် သေးငယ်သော မုသားတစ်ခု ပြောထွက်မိမည်မှာ အမှန်ပင်ဖြစ်၏။ သင်သည် အန္တရာယ်ကြုံတွေ့ရသောအချိန်၊ သို့မဟုတ် ဒုက္ခတစ်မျိုးမျိုး ကြုံတွေ့ရသောအချိန်၊ သို့မဟုတ် သင်၏ ဘေးကင်းမှုကို ထိန်းသိမ်းလိုသော အချိန်များရှိကောင်းရှိနိုင်သည်။ ထိုအချိန်များတွင် မလိမ်ညာဘဲမနေနိုင်ပေ။ သို့တိုင်အောင် သင်သည် ယင်းကို ပြန်လည်သုံးသပ်ရမည်၊ နားလည်ပြီး ပြဿနာကို ဖြေရှင်းရမည်။ သင်သည် ဘုရားကို ဆုတောင်းပြီး “ကျွန်ုပ်တွင် မုသားများနှင့် လှည့်စားမှုများ ရှိနေသေးသည်။ ကျွန်ုပ်၏ ဖောက်ပြန်ပျက်စီးသော စိတ်သဘောထားများမှ ကျွန်ုပ်ကို ဘုရားသခင် အပြီးအပိုင် ကယ်တင်တော်မူပါ” ဟူ၍ ပြောသင့်သည်။ လူတစ်ယောက်သည် ဉာဏ်ပညာကို တမင် ကျင့်သုံးနေလျှင် ဖောက်ပြန်ပျက်စီးခြင်းကို ဖွင့်ပြခြင်းအဖြစ် ယူဆ၍မရပေ။ ဤသည်မှာ ရိုးသားသူတစ်ယောက်ဖြစ်ဖို့ရန်အတွက် တွေ့ကြုံရမည့်အရာဖြစ်သည်။ ဤနည်းအားဖြင့် သင်၏ မုသားများသည် ပို၍ အစဉ် နည်းပါးလာလိမ့်မည်။ ယနေ့တွင် သင်သည် မုသားဆယ်ခုပြောသည်မ။ မနက်ဖြန်တွင် ကိုးခုပြောကောင်းပြောနိုင်သည်။ ထိုနေ့ပြီးနောက်တွင် ရှစ်ခုပြောမည်။ နောက်ပိုင်းတွင် နှစ်ခု၊ သုံးခုသာ ပြောလိမ့်မည်။ သင်သည် အမှန်တရားကို ပိုပို၍ ပြောလိမ့်မည်။ ရိုးသားသူတစ်ယောက်ဖြစ်ရန် သင် လက်တွေ့လုပ်ဆောင်မှုသည် ဘုရားသခင်၏ ရည်ရွယ်ချက်များ၊ သူ၏ တောင်းဆိုချက်များ၊ သူ၏ စံနှုန်းများနှင့် အစဉ်ပို၍ နီးစပ်လာလိမ့်မည်။ ဤသည်မှာ မည်မျှကောင်းလိမ့်မည်နည်း။ ရိုးသားခြင်းကို လက်တွေ့လုပ်ဆောင်ရန် သင်သည် လမ်းကြောင်းတစ်ခုရှိရမည်။ ဦးတည်ချက်တစ်ခုရှိရမည်။ မုသားပြောဆိုသည့် ပြဿနာကို အရင်ဦးဆုံး ဖြေရှင်းလော့။ ဤမုသားများကို သင်ပြောဆိုခြင်းနောက်ကွယ်ရှိ အနှစ်သာရကို သိရမည်။ ဤမုသားများကို ပြောဆိုရန် မည်သည့်ရည်ရွယ်ချက်နှင့် စေ့ဆော်မှုများက တွန်းအားပေးသည်၊ ဤရည်ရွယ်ချက်များကို သင်အဘယ်ကြောင့် စိတ်စွဲနေသည်၊ ၎င်းတို့၏ အနှစ်သာရက မည်သည့်အရာဖြစ်သည်တို့ကို စိတ်ဖြာလေ့လာဆွေးနွေးရမည်။ ဤပြဿနာအားလုံးကို သင်ရှင်းလင်းသွားသောအခါတွင် လိမ်ညာခြင်းပြဿနာကို သင် လုံးလုံးလျားလျား ပိုင်းခြားသိမြင်ပြီးဖြစ်လိမ့်မည်။ သင့်အပေါ်သို့ တစ်စုံတစ်ခု ကျရောက်သောအခါ သင်သည် လက်တွေ့လုပ်ဆောင်ခြင်း၏ စည်းမျဉ်းများရှိလိမ့်မည်။ ဤသို့ ဆက်လက်၍ လက်တွေ့လုပ်ဆောင်ပြီး တွေ့ကြုံလျှင် သင်သည် သေချာပေါက် ရလဒ်များကို မြင်တွေ့ရလိမ့်မည်။ တစ်ရက်တွင် သင်က ပြောလိမ့်မည်။ “ရိုးသားရသည်မှာလွယ်ကူသည်။ လှည့်စားခြင်းက အလွန်ပင်ပန်းသည်။ ကျွန်ုပ်သည် လှည့်စားသောသူ မဖြစ်လိုတော့ပေ။ မည်သည့်မုသားများကို ပြောရမည်၊ ကျွန်ုပ်၏ မုသားများကို မည်သို့ ဖုံးကွယ်ရမည်ကို အစဉ် စဉ်းစားမနေလိုတော့ပေ။ ဤသည်မှာ စိတ်ရောဂါတစ်ခု ရှိနေသည့် သူတစ်ယောက်ကဲ့သို့ ရှေ့နောက်မညီ ပြောဆိုနေခြင်းဖြစ်ပြီး ‘လူသား’ ဟုခေါ်ဆိုဖို့ မထိုက်တန်သည့် သူတစ်ယောက်ကဲ့သို့ဖြစ်သည်။ ဤသို့သော ဘဝမျိုးသည် ပင်ပန်းသည်။ ကျွန်ုပ်သည် ဤသို့ အသက်မရှင်လိုတော့ပေ။”ဟု ဖြစ်သည်။ ဤအချိန်တွင် သင်၌ အမှန်တကယ် ရိုးသားဖို့ မျှော်လင့်ချက်ရှိလိမ့်မည်။ ဤသည်မှာ သင်သည် ရိုးသားသူတစ်ယောက်ဖြစ်ရန် အခြေအနေတိုးတက်နေပြီဖြစ်သည်ကို သက်သေပြလိမ့်မည်။ ဤသည်မှာ ထိုးဖောက်ကျော်လွှားမှုတစ်ခုဖြစ်သည်။ စတင်၍ လက်တွေ့လုပ်ဆောင်သောအခါတွင် ရိုးသားသောစကားများကိုပြောပြီး မိမိကိုယ်ကို ဖွင့်ချပြပြီးနောက်တွင် အရှက်ရမည့်သူအချို့ရှိနိုင်သည်မှာ မှန်သည်။ သင်၏ မျက်နှာသည် နီမြန်းပြီး သင်သည် အရှက်ရလိမ့်မည်။ အခြားလူများက ရယ်မောလှောင်ပြောင်မည်ကို သင် ကြောက်ရွံ့လိမ့်မည်။ ဤသို့ဆိုလျှင် မည်သည့်အရာကို သင် လုပ်ဆောင်သင့်သနည်း။ ဘုရားသခင်ထံဆုတောင်းပြီး သင့်အား ခွန်အားပေးရန် တောင်းဆိုခြင်းကိုသာ လုပ်ဆောင်ရမည်။ သင်က “အို ဘုရားသခင်၊ ကျွန်ုပ်သည် ရိုးသားသူတစ်ယောက်ဖြစ်လိုပါသည်။ သို့သော် ကျွန်ုပ်အမှန်အတိုင်းပြောသောအခါ လူတို့က ကျွန်ုပ်အား ရယ်မောလှောင်ပြောင်ကြမည်ကို ကျွန်ုပ်ကြောက်ရွံ့သည်။ ကျွန်ုပ်၏ စာတန်ဆန်သော စိတ်သဘောထား၏ ချည်နှောင်မှုမှ ကျွန်ုပ်ကို ကယ်တင်ရန် ကိုယ်တော့်အား ကျွန်ုပ်တောင်းဆိုပါသည်။ ကျွန်ုပ်အား ကိုယ်တော်၏ နှုတ်ကပတ်တော်အတိုင်း အသက်ရှင်စေပါ။ လွတ်လပ်ပြီး ချုပ်ချယ်မှုကင်းစေပါ” ဟု ပြောလော့။ ဤသို့ သင်ဆုတောင်းသောအခါ သင်၏ စိတ်နှလုံးတွင် ပို၍ အားတက်လာလိမ့်မည်ဖြစ်ပြီး သင့်ကိုယ်သင် ပြောလိမ့်မည်။ “ဤအရာကို လက်တွေ့လုပ်ဆောင်ရသည်မှာ ကောင်းသည်။ ယနေ့ သမ္မာတရားကို ငါလက်တွေ့လုပ်ဆောင်ပြီးပြီ။ နောက်ဆုံးတွင် ငါသည် တစ်ကြိမ်တစ်ခါ ရိုးသားသူတစ်ယောက် ဖြစ်ခဲ့သည်”ဟု ဖြစ်သည်။ ဤသို့ သင်ဆုတောင်းသောအခါ ဘုရားသခင်က သင့်ကို ဉာဏ်အလင်းဖွင့်ပြလိမ့်မည်။ ဘုရားသခင်က သင်၏ စိတ်နှလုံးတွင် စတင်အလုပ်လုပ်လိမ့်မည်။ ဘုရားသခင်သည် သင့်ကို တို့ထိပြီး ရိုးသားသောသူဖြစ်ခြင်းသည် မည်သို့ခံစားရသည်ဆိုသည်ကို သင့်ကို တွေ့ကြုံခံစားခွင့်ပေးသည်။ ဤသည်မှာ သမ္မာတရားကို လက်တွေ့လုပ်ဆောင်ရမည့်နည်းလမ်းဖြစ်သည်။ အစပိုင်းတွင် သင့်၌ လမ်းကြောင်းရှိမည်မဟုတ်ပေ။ သို့သော် သမ္မာတရားကို ရှာဖွေခြင်းမှတစ်ဆင့် လမ်းကြောင်းတစ်ခုကို သင်တွေ့လိမ့်မည်။ လူတို့က သမ္မာတရားကို ရှာဖွေသောအခါ ၎င်းတို့တွင် သေချာပေါက် ယုံကြည်ခြင်းမရှိပေ။ လမ်းကြောင်းတစ်ခုမရှိခြင်းသည် လူတို့အတွက် ခက်ခဲသည်။ သို့သော် သမ္မာတရားကို ၎င်းတို့ နားလည်ပြီး လက်တွေ့လုပ်ဆောင်မှု လမ်းကြောင်းရှိသည်နှင့် ၎င်းတို့၏ စိတ်နှလုံးက ယင်းတွင် ပျော်ရွှင်မှုကို တွေ့ရှိသည်။ ၎င်းတို့သည် သမ္မာတရားကို လက်တွေ့လုပ်ဆောင်နိုင်ပြီး စည်းမျဉ်းများနှင့်အညီ ဆောင်ရွက်နိုင်လျှင် ၎င်းတို့၏ စိတ်နှလုံးသည် သက်သာမှုကို ရှာတွေ့လိမ့်မည်။ လွတ်လပ်ခြင်းနှင့် ချုပ်ချယ်မှုကင်းခြင်းကို ရရှိလိမ့်မည်။ သင့်တွင် ဘုရားသခင်အပေါ် စစ်မှန်သည့် အသိအချို့ရှိလျှင်၊ ဤလောကတွင် အရာအားလုံးကို ရှင်းလင်းစွာ မြင်နိုင်လိမ့်မည်။ သင်၏ စိတ်နှလုံးက အလင်းပေးခြင်းခံရမည်။ သင်သည် လမ်းကြောင်းတစ်ခု ရှိလိမ့်မည်။ ထို့နောက်တွင် သင်သည် အလုံးစုံ ချုပ်ချယ်မှုကင်းခြင်းနှင့် လွတ်လပ်ခြင်းကို ရရှိလိမ့်မည်။ ဤအချိန်တွင် သင်သည် သမ္မာတရားအား လက်တွေ့လုပ်ဆောင်ခြင်း၊ ဘုရားသခင်ကို ကျေနပ်စေခြင်း၊ စစ်မှန်သောသူတစ်ယောက်ဖြစ်ခြင်း၏ အဓိပ္ပာယ်ကို နားလည်လိမ့်မည်။ ဤတွင် ဘုရားသခင်အပေါ် သင်၏ ယုံကြည်ခြင်းတွင် သင်သည် မှန်ကန်သောလမ်းကြောင်းပေါ်တွင် ရှိလိမ့်မည်။

ဆောင်းဦးရာသီ၊ ၂၀၀၇ ခုနှစ်


မိမိ၏စိတ်သဘောထားပြောင်းလဲခြင်းအပေါ် လက်တွေ့လုပ်ဆောင်ခြင်း လမ်းကြောင်း

စိတ်သဘောထားဆိုင်ရာ ပြောင်းလဲခြင်းသည် အဘယ်နည်း။ လူအများစုက ဤအရာကို အတော်လေး နားမလည်ကြပေ။ စိတ်သဘောထားဆိုင်ရာ ပြောင်းလဲခြင်းသည် ဘုရားသခင်ကို ယုံကြည်သူများအတွက် အဓိကကျသော ရူပါရုံဖြစ်သည်။ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိခြင်းသည် ရိုးရှင်းသည့် ကိစ္စမဟုတ်။ ဤသည်မှာ အဘယ့်ကြောင့်ဆိုသော် ဘုရားသခင်သည် စာတန်၏ ဖောက်ပြန်ပျက်စီးစေခြင်းကို မခံရသည့် မကြာခင်က ဖန်ဆင်းထားသော လူသားများကို ကယ်တင်နေခြင်းမဟုတ်ဘဲ၊ စာတန်၏ အလွန်အမင်း ဖောက်ပြန်ပျက်စီးစေခြင်းခံရပြီးဖြစ်သည့်၊ စာတန်ဆန်သော အဆိပ်များနှင့် စာတန်ဆန်သော စိတ်သဘောထားများဖြင့် ပြည့်သည့်လူသားတစ်စု၊ စာတန်နှင့်ပင်တူပြီး ဘုရားသခင်ကို အတိုက်အခံလုပ်ကာ ပုန်ကန်သည့်လူသားတစ်စုကို ကယ်တင်သောကြောင့်ဖြစ်သည်။ လူတစ်ဦး၏ ဖောက်ပြန်ပျက်စီးသော စိတ်သဘောထားကို ပြောင်းလဲစေခြင်းသည် ကင်ဆာရောဂါရှိသည့် လူတစ်ဦးကို ကုသခြင်းနှင့်တူသည်။ ယင်းမှာ ရှုပ်ထွေးသည့် လုပ်ငန်းစဉ်တစ်ခုဖြစ်သည် မဟုတ်လော။ ထိုအရာက ခွဲစိတ်ခြင်း၊ ရေရှည် ဓာတုကုထုံးနှင့် အချိန်ကာလတစ်ခုကြာပြီးနောက် ပြန်လည်ဆေးစစ်ခြင်းတို့ လိုအပ်သည်။ လုပ်ငန်းစဉ်မှာ အမှန်တကယ် ရှုပ်ထွေး၏။ ထို့ကြောင့် စိတ်သဘောထားဆိုင်ရာ ပြောင်းလဲခြင်းကို ရိုးရှင်းသည့် ကိစ္စရပ်တစ်ခုအဖြစ် မမှတ်ယူနှင့်။ ထိုအရာသည် လူတို့ စိတ်ကူးသည့် အပြုအမူ သို့မဟုတ် အကျင့်စရိုက်တွင် ပြောင်းလဲခြင်း မဟုတ်ပေ။ လူတို့ စွမ်းဆောင်ရရှိလိုသောကြောင့်သက်သက်ဖြင့် စွမ်းဆောင်ရရှိသည့်အရာတစ်ခု မဟုတ်ပေ။ ဘုရားနှုတ်ကပတ်တော်များ၌ အလွန်ရှင်းလင်းစွာ ရှင်းပြထားသည့် လုပ်ငန်းစဉ်များဖြစ်သည့် စိတ်သဘောထားပြောင်းလဲမှုတွင် ပါဝင်သော လုပ်ငန်းစဉ်များစွာရှိသည်။ ထို့ကြောင့် ဘုရားသခင်ကို သင် ယုံကြည်လာသည့် ပထမဆုံးနေ့မှစ၍၊ ဘုရားသခင်က လူတို့ကို ကယ်တင်ပုံနှင့် ၎င်းတို့ကို ကယ်တင်ခြင်းအားဖြင့် သူ စွမ်းဆောင်ရရှိလိုသည့် အကျိုးတရားတို့ကို သင် နားလည်ရမည်။ သင်သည် သမ္မာတရားကို လိုက်စားပြီး စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိလိုလျှင်၊ ဘုရားသခင်ကို ယုံကြည်မှုအပေါ် သင်၏ မှားယွင်းသည့် အမြင်များကို သင် ပြောင်းလဲရမည်။ ဘုရားသခင်ကို ယုံကြည်ခြင်းသည် သင့်အား ကောင်းမွန်စွာ ပြုမူရန်၊ လူကောင်းတစ်ဦး သို့မဟုတ် ဥပဒေလိုက်နာသောလူတစ်ဦးဖြစ်ရန် သို့မဟုတ် အခြားသူတို့၏ လက်ခံမှုကို ရရှိသည့် ကောင်းမွန်သော လုပ်ဆောင်ချက်များစွာကို လုပ်ဆောင်ရန် မတောင်းဆိုပေ။ အတိတ်ကာလတွင်၊ လူတို့သည် ဘုရားသခင်ကို ယုံကြည်ခြင်းနှင့် စိတ်သဘောထားဆိုင်ရာ ပြောင်းလဲခြင်းကို လိုက်စားခြင်းက လူ့အကြိုက်လိုက်သူတစ်ဦးဖြစ်ခြင်း၊ အပြင်ပန်းတွင် လူသားပုံသဏ္ဌာန်အချို့၊ ယဉ်ကျေးမှုအချို့၊ စိတ်ရှည်ခြင်းအချို့ရှိခြင်း၊ သို့မဟုတ်လျှင် အပေါ်ယံ ဘာသာတရားကိုင်းရှိုင်းမှုနှင့် အခြားလူတို့အတွက် ချစ်ခြင်းမေတ္တာရှိခြင်း၊ အခြားသူတို့ကို ကူညီပြီး၊ ပေးကမ်းစွန့်ကြဲခြင်းကို ဆိုလိုသည်ဟု တွေးထင်ခဲ့ကြသည်။ တစ်နည်းအားဖြင့်၊ လူသား အယူအဆများနှင့် စိတ်ကူးများအတွင်းတွင် လူကောင်းတစ်ဦးဟု ယူဆသည့်အရာဖြစ်ရန် ဖြစ်သည်။ လူတိုင်းတွင် ထိုသို့သော အယူအဆများနှင့် အမှုအရာများ ၎င်းတို့၏ စိတ်နှလုံးများ၌ ရှိကြသည်။ ဤသည်မှာစာတန်ဆန်သော အဆိပ်များနှင့်ဆိုင်သည့် သွင်ပြင်လက္ခဏာတစ်ခု ဖြစ်သည်။ ယခင်က၊ ဘုရားသခင်ကို ယုံကြည်ခဲ့သည့် မည်သူကမျှ စိတ်သဘောထားဆိုင်ရာ ပြောင်းလဲခြင်းပြဿနာကို မရှင်းပြနိုင်ခဲ့ကြပေ။ ၎င်းတို့သည် ယုံကြည်ခြင်းနှင့်ဆိုင်သည့် ကိစ္စရပ်များနှင့် အကျွမ်းမဝင်ခဲ့ကြ။ ထိုအရာသည် ၎င်းတို့ ပင်ကိုအားဖြင့် နားလည်သည့်အရာ သို့မဟုတ် ခရစ်ယာန်ဘာသာတွင် နှစ်အနည်းငယ် ယုံကြည်ပြီးနောက် နားလည်နိုင်သည့်အရာတစ်ခု မဟုတ်ခဲ့ပေ။ ဤသည်မှာ အဘယ့်ကြောင့်ဆိုသော် ဘုရားသခင်သည် သူ့အမှုတော်၏ ဤကဏ္ဍကို မဆောင်ရွက်သေးသောကြောင့် ဖြစ်သကဲ့သို့ သမ္မာတရား၏ ဤသွင်ပြင်လက္ခဏာကို မိတ်သဟာယဖွဲ့ခြင်းမရှိသေးသောကြောင့်လည်း ဖြစ်သည်။ ထို့ကြောင့် လူများစွာတို့သည် မိမိတို့၏ အယူအဆများနှင့် စိတ်ကူးများကို အခြေခံ၍၊ ယုံကြည်ခြင်းအား ၎င်းတို့၏ အပေါ်ယံ အပြုအမူများနှင့် ကျင့်ကြံမှုများကို အပြောင်းအလဲအချို့ ပြုလုပ်ခြင်းနှင့် ၎င်းတို့၏ သိသိသာသာ မှားယွင်းသည့် ရှုထောင့်အချို့ကို ပြောင်းလဲခြင်းနှင့်ဆိုင်သည့် ကိစ္စတစ်ခုဖြစ်သည်ဟု ယူဆခဲ့ကြခြင်းဖြစ်သည်။ ယုံကြည်ခြင်းရှိခြင်းသည် သာ၍ ကြီးမားသည့် အခက်အခဲများကို ခါးစည်းခံခြင်းအကြောင်းဖြစ်သည်၊ အစားအစာကောင်း စားခြင်း သို့မဟုတ် ဆန်းပြားသော အဝတ်အစားများကို ဝတ်ဆင်ခြင်း မဟုတ်ဟုပင် လူအချို့က ယုံကြည်ကြသည်။ ဘုရားသခင်ကို ယုံကြည်ခြင်းက မိမိတို့ဘဝတွင် အခက်အခဲကို ပိုမို သည်းညည်းခံခြင်းနှင့် ကောင်းမွန်သည့်အရာများကို ပို၍နည်းပါးစွာ မွေ့လျော်ခံစားခြင်း၊ ငွေရှိသည့်အခါ ဆင်းရဲသားကို ပေးရန်၊ သို့မဟုတ် ကောင်းမွန်သည့် လုပ်ဆောင်ချက်များကို ပိုမိုလုပ်ဆောင်ပြီး အခြားသူများကို ကူညီရန်သာဖြစ်သည်ဟု ယုံကြည်ခဲ့ကြသည့် အနောက်တိုင်းနိုင်ငံများရှိ ကက်သလစ် သီလရှင်များကဲ့သို့ပင်ဖြစ်သည်။ ၎င်းတို့ ဘဝများတစ်လျှောက်လုံးတွင်၊ ဆင်းရဲဒုက္ခခံခြင်းအပေါ် အလေးထားခဲ့ကြသည်။ ကောင်းမွန်သည့် မည်သည့်အစားအစာကိုမျှ ၎င်းတို့ မစားခဲ့ကြ။ မည်သည့် အဝတ်အစားကောင်းမျှ မဝတ်ဆင်ခဲ့ကြပေ။ ၎င်းတို့ သေဆုံးသည့်အခါ၊ ၎င်းတို့၏ အဝတ်အစားများသည် ဒေါ်လာအနည်းငယ်သာ တန်ဖိုးရှိခဲ့သည်။ ၎င်းတို့၏ လုပ်ဆောင်ချက်များကို ကမ္ဘာအနှံ့ သတင်းများတွင် အစီရင်ခံကောင်းအစီရင်ခံပြီး ဖြစ်နိုင်သည်။ ဤသည်မှာ မည်သည့်အရာကို ဆိုလိုသနည်း။ လူတို့၏ စိတ်များတွင် ဤကဲ့သို့သော လူများသာ ကောင်းမြတ်ပြီး၊ အကျင့်သီလကောင်းကြောင်း၊ ဤလူများသာ ကောင်းမွန်သည့်အရာများနှင့် ကောင်းမွန်သည့် လုပ်ဆောင်ချက်များ လုပ်ဆောင်ပြီးဖြစ်သည်ဟု ဘာသာရေးလောကက ယူဆထားကြောင်း၊ ၎င်းတို့သည်သာ ပြောင်းလဲခြင်း ကြုံရပြီးဖြစ်ကာ ခံယူချက် အမှန်တကယ် ရှိကြကြောင်း ဆိုလိုပေသည်။ ထို့ကြောင့် သင်တို့အားလုံးလည်း ခြွင်းချက်မရှိနိုင်ပေ။ ဘုရားသခင်ကို ယုံကြည်ခြင်းက လူကောင်းတစ်ဦး၊ အခြားသူတို့ကို မရိုက်နှက် သို့မဟုတ် မစော်ကားသည့်သူတစ်ဦး၊ မကောင်းသည့် စကားမသုံးသောသူ သို့မဟုတ် မကောင်းသည့်အရာများကို မလုပ်ဆောင်သောသူတစ်ဦး၊ အပြင်ပန်းတွင် လူတို့က ဘုရားသခင်ကို ယုံကြည်သူတစ်ဦးနှင့် ဘုရားသခင်ကို ဘုန်းထင်ရှားစေသူတစ်ဦးအဖြစ် မြင်နိုင်သောသူတစ်ဦးဖြစ်ခြင်းကို ဆိုလိုရမည်ဟု သင်တို့လည်း ယုံကြည်ကောင်းယုံကြည်နေနိုင်သည်။ ဤသည်မှာ ဘုရားသခင်ကို စတင်ယုံကြည်ရုံသာရှိသေးသည့်သူများ ပိုင်ဆိုင်သော စိတ်အခြေအနေတစ်ခု ဖြစ်သည်။ ၎င်းတို့က ဤသည်မှာ စိတ်သဘောထားဆိုင်ရာ ပြောင်းလဲမှုတစ်ခုဖြစ်ကြောင်းနှင့် ဤသည်မှာ ဘုရားသခင်ကို ကျေနပ်စေသည့်လူစားမျိုးဖြစ်ကြောင်း ၎င်းတို့ ယုံကြည်ကြသည်။ ဤရှုထောင့်အမြင်သည် မှန်ကန်ပါသလော။ မိမိတို့၏ ယုံကြည်ခြင်းတွင် စတင်ရုံသာရှိသေးသည့် လူများတွင်သာ ထိုသို့သော နုံအသည့် အတွေးများရှိကြသည်။ အကြင်သူသည် သမ္မာတရားအချို့ကို နားလည်ပြီးဖြစ်သည်နှင့်၊ ဤအတွေးမျိုးများက မကြာခင် ပျောက်ကွယ်သွားလိမ့်မည်ဖြစ်သည်။ ဤရှုထောင့်အမြင်က သင်၏ စိတ်နှလုံးတွင် ယခင်က မည်မျှ နက်ရှိုင်းစွာ အမြစ်တွယ်ခဲ့သည်ဖြစ်စေ၊ ထိုအရာ၏ အမှားများနှင့် သွေဖည်မှုများကို သင်တို့ မဖော်ထုတ်ရသေးပေ။ ဘုရားသခင်ကို နှစ်ပေါင်းမည်မျှ သင် ယုံကြည်ပြီးသည်ဖြစ်စေ၊ ဤမှားယွင်းသော ရှုထောင့်များကို လုံးလုံးလျားလျား မဖြေရှင်းရသေးပေ။ ဤအရာမှ၊ စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို လူအနည်းငယ်ကသာ အမှန်တကယ် နားလည်ကြသကဲ့သို့၊ ဘုရားသခင်ကို အမှန်တကယ် ယုံကြည်ခြင်းက မည်သည့်အရာဆိုလိုသည်၊ စစ်မှန်သည့် လူတစ်ဦး မည်သို့ဖြစ်ရမည်၊ မည်သည့်လူစားမျိုးက ဘုရားသခင်ကို ကျေနပ်စေသည် သို့မဟုတ် မည်သည့်လူစားမျိုးကို ဘုရားသခင်က လက်ခံနိုင်ဖွယ်အဖြစ် မြင်ပြီး၊ မည်သည့် လူစားမျိုးကို သူ ရရှိလိုသည်တို့ကို ၎င်းတို့ နားမလည်ကြသည်မှာ သိသာထင်ရှားပေသည်။ ဤအရာများကို သင် နားမလည်လျှင်၊ သင်သည် မှန်ကန်သည့် လမ်းခရီးအပေါ် ခိုင်မာသည့် အခြေခံအုတ်မြစ်တစ်ခု မချခင်းရသေးကြောင်းကို ပြပေသည်။ ထိုလူသားအယူအဆများ၊ စိတ်ကူးများနှင့် ဘက်လိုက်သော အတွေးများသည် သင်၏ တွေးခေါ်မှုနှင့် သင်၏ ရှုထောင့်များကို စိုးမိုးထားဆဲဖြစ်သည်။

လူအချို့က၊ “ကျွန်မ မပြောင်းလဲသေးကြောင်း ခံစားရသည်။ ကျွန်မ၏ ကလေးက မနာခံလျှင် သို့မဟုတ် ကျွန်မ၏ ယောက်ျားက ကျွန်မ မနှစ်သက်သည့်အရာတစ်ခုကို လုပ်လျှင် ကျွန်မ ဒေါသထွက်သည်။ ဘာသာတရားမရှိသူများက ဘုရားသခင်အား မယုံကြည်ကြသည်ကို ကျွန်မ မြင်သည့်အခါ၊ သူတို့ကို ကျွန်မ မုန်းတီးသည်။ ဤသည်တို့မှာ ဖောက်ပြန်ပျက်စီးခြင်း၏ ထုတ်ဖော်ပြမှုများနှင့် စိတ်သဘောထားဆိုင်ရာ ပြောင်းလဲမှု ကင်းမဲ့ခြင်း ဖြစ်နေသေးသည် မဟုတ်လော”ဟု ပြောကြသည်။ ဤပြောဆိုချက်သည် မှန်ကန်သလော။ (မမှန်ပါ။) ထိုအရာနှင့်ပတ်သက်၍ မည်သည့်အရာ မှားနေသနည်း။ ထိုအရာက အပြင်ပန်း အပြုအမူကိုသာ အာရုံစိုက်ပေသည်။ ငါ့ကို ပြောလော့၊ စိတ်သဘောထားဆိုင်ရာ ပြောင်းလဲခြင်းအကြောင်းကို ဘုရားသခင် ပြောဆိုသည့်အခါ၊ လူတစ်ဦး၏ အကျင့်စရိုက် သို့မဟုတ် စိတ်နေသဘောထားရှိ ပြောင်းလဲမှုတစ်ခုကို သူ ဆိုလိုသလော။ လုံးဝ မဟုတ်ပေ။ စိတ်သဘောထားဆိုင်ရာ ပြောင်းလဲခြင်းမှာ အကျင့်စရိုက်တွင် ပြောင်းလဲခြင်းသာဖြစ်သည်ဟု လူအချို့က ယုံကြည်ပြီး၊ အထူးသဖြင့် စိတ်ရှည်ကာ ဒေါသမထွက်ဖူးခြင်းက စိတ်သဘောထားဆိုင်ရာ ပြောင်းလဲခြင်းဖြစ်သည်ဟု တွေးထင်ကြသော်လည်း ဤသည်မှာ ကြီးလေးသည့် အမှားတစ်ခုဖြစ်သည်။ လူအများစုသည် စိတ်သဘောထားဆိုင်ရာ ပြောင်းလဲခြင်း ကိစ္စရပ်ကို ရှင်းလင်းစွာ မမြင်နိုင်ကြပေ။ ၎င်းတို့အနေဖြင့် ဘုရားသခင်နှင့် သာ၍ ရင်းနှီးကာ အချို့သော နယ်ပယ်များတွင် သူနှင့် သဟဇာတဖြစ်နိုင်ကြကြောင်းနှင့် မိမိတို့၏ အယူအဆများ၊ စိတ်ကူးများနှင့် မကိုက်ညီသည့်အရာများကို ကြုံရသည့်အခါ ၎င်းတို့ ကျိုးနွံနာခံနိုင်ခြင်း မရှိကြသကဲ့သို့ ဒေါသထွက်ကြသော်လည်း၊ နောက်ပိုင်းတွင် ဤအရာကို ၎င်းတို့ ဆင်ခြင်သုံးသပ်နိုင်သည်နှင့်အမျှ၊ ထိုအရာကို သိရှိလာကာ ဘုရားသခင်ထံ ဆုတောင်းကာ နောင်တရနိုင်ကြသည်နှင့်အမျှ၊ ဤသည်မှာ ၎င်းတို့ ပြောင်းလဲပြီးဖြစ်ကြောင်းဆိုလိုသည်ဟု တွေးထင်ကြသည်။ ဤအပြောင်းအလဲမျိုးက စိတ်သဘောထားတွင် ပြောင်းလဲမှုတစ်ခုကို ကိုယ်စားပြုသည်ဟု သင်တို့ ထင်ကြသလော။ ဤအခြေအနေမျိုးကို သင်တို့ မည်သို့ ပိုင်းခြားသိမြင်ကြမည်နည်း။ စိတ်သဘောထားဆိုင်ရာ ပြောင်းလဲမှုတွင် မည်သည့်အရာ လိုအပ်သနည်း။ မိမိ၏ စိတ်သဘောထား ပြောင်းလဲပြီးသူတစ်ဦးတွင် မည်သည့် အခြေအနေများနှင့် သရုပ်သကန်များ ဖြစ်ပွားသနည်း။ (စိတ်သဘောထားဆိုင်ရာ ပြောင်းလဲမှုမှာ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံခြင်း၊ ကျွန်ုပ်တို့ကိုယ်ပိုင် ဖောက်ပြန်ပျက်စီးသော အနှစ်သာရကို သိရှိလာခြင်း၊ အမှုအရာများအပေါ် ကျွန်ုပ်တို့၏ အမြင်များကို ပြောင်းလဲခြင်းနှင့် ဘုရားသခင်နှင့် သဟဇာတဖြစ်ခြင်းကို တဖြည်းဖြည်း စွမ်းဆောင်ရရှိခြင်းဖြစ်ပါသည်။ ထိုအရာမှာ မည်သည့်အခါတွင်မျှ ဒေါသမထွက်လာခြင်း သို့မဟုတ် မကြာခဏ ဒေါသထွက်မှု လျော့နည်းသွားရန်အလို့ငှာ မိမိတို့ကိုယ်ကို ချုပ်တည်းနိုင်ခြင်း မဟုတ်ပါ။ ဤသည်မှာ စိတ်သဘောထားဆိုင်ရာ ပြောင်းလဲခြင်းနှင့် ဘာမျှပတ်သက်ခြင်း မရှိပါ။) ဤသည်မှာ အတော်အတန် ဖြူစင်သည့် သိနားလည်မှုတစ်ခု ဖြစ်သည်။ သင်တို့ကို ငါ ပထမဆုံး မေးခွန်းတစ်ခု မေးမည်ဖြစ်ပြီး ထိုအရာနှင့်ပတ်သက်၍ သင်တို့ တွေးဆနိုင်သည်။ သင်၏ စိတ်သဘောထားသည် ပြောင်းလဲပြီးဖြစ်ကာ သမ္မာတရားကို သင်နားလည်ပါက၊ အမှုအရာများအပေါ် သင်၏ အမြင်သည် ဘုရားသခင်နှင့် သဟဇာတဖြစ်လိမ့်မည်။ အမှုအရာများအပေါ် သင်၏ အမြင်သည်ဘုရားသခင်နှင့် သဟဇာတ ဖြစ်သည့်အခါ၊ သင်သည် ဖောက်ပြန်ပျက်စီးသည့်လူ့သဘာဝနှင့် သဟဇာတဖြစ်ဦးမည်လော။ သင် သဟဇာတဖြစ်မည် မဟုတ်ပေ။ သင်၏ စိတ်နှလုံးတွင် စာတန်များနှင့် နတ်ဆိုးများကို သင် မုန်းတီး နိုင်လိမ့်မည်ဖြစ်ပြီး၊ ဘုရားသခင်ကို အတိုက်အခံလုပ်ကာ သစ္စာဖောက်သည့် ဖောက်ပြန်ပျက်စီးသော လူသားမျိုးနွယ်အပေါ် ဆန့်ကျင်ခြင်း၊ အလွန်အမင်းမနှစ်မြို့ခြင်းနှင့် စက်ဆုပ်ခြင်းတို့ကို ခံစားရလိမ့်မည်။ သင်သည် အပျက်သဘောဆောင်သည့် အရာမျိုးစုံကို စက်ဆုပ်နိုင်လိမ့်မည်၊ နတ်ဆိုးများနှင့် သက်ဆိုင်သောသူများကို အပေါင်းအသင်းလုပ်ဖို့ သင် သာ၍ပင် လိုလားလိမ့်မည်မဟုတ်သကဲ့သို့၊ ဘုရားသခင် ချစ်သည့်အရာကို ချစ်ကာ ဘုရားသခင် မုန်းသည့်အရာကို မုန်းနိုင်လိမ့်မည်။ ဤသည်တို့မှာ သမ္မာတရားကို သိနားလည်ခြင်းအားဖြင့် စွမ်းဆောင်ရရှိသည့် ရလဒ်များ ဖြစ်သည်။ သင်သည် မိမိကိုယ်ကို အမှန်တကယ် သိရှိနိုင်ပြီး၊ သင်၏ ကိုယ်ပိုင် သဘာဝ အနှစ်သာရကို ရိပ်စားမိနိုင်လျှင်၊ ဖောက်ပြန်ပျက်စီးသော လူသားမျိုးနွယ်၏ ဘုံအနှစ်သာရကို သင် ရိပ်စားမိနိုင်လိမ့်မည်ဖြစ်ကာ ဘုရားသခင်ကို အတိုက်အခံလုပ်သည့် ထိုဖောက်ပြန်ပျက်စီးသော လူသားများကို အလိုအလျောက် စက်ဆုပ်နိုင်လိမ့်မည်။ ၎င်းတို့၏ မှားယွင်းပြီး အဓိပ္ပာယ်မဲ့သော အမြင်များကို သင် မြင်သည့်အခါ၊ ၎င်းတို့နှင့် အပေါင်းအသင်းလုပ်ရန် သင် လိုလားလိမ့်မည်မဟုတ်ဘဲ ၎င်းတို့ကို စက်ဆုပ်ကာ ငြင်းပယ်မိလိမ့်မည်ဖြစ်သည်။ အထူးသဖြင့် လူ့ဇာတိခံယူခြင်းအပေါ် ဘာသာရေးလောက၏ အရူးအမူး ရှုတ်ချခြင်းနှင့် သမ္မာတရားအပေါ် ၎င်းတို့၏ အစွန်းရောက်သော မုန်းတီးခြင်းနှင့် စက်ဆုပ်ခြင်းတို့ကို သင် မြင်သည့်အခါ၊ ဤအန္တိခရစ် အင်အားစုများကို သင် အလိုအလျောက် စက်ဆုပ်ကာ လုံးဝ ငြင်းပယ်လိမ့်မည်။ သင်သည် သမ္မာတရားကို အစစ်အမှန် သိနားလည်ပြီး ဘုရားသခင်ကို သိရှိလျှင်၊ ဘုရားသခင်ကို ရန်လိုသောသူများ၊ ဘုရားသခင်ကို ပုန်ကန်၊ စွန့်ပယ်ပြီး သစ္စာဖောက်သောသူများကို သင် အလိုအလျောက် စက်ဆုပ်လိမ့်မည်။ ထိုလူများနှင့် သင် အဘယ်သို့ သဟဇာတဖြစ်နိုင်ဦးမည်နည်း။ ထို့ကြောင့် သင်၏ အသက်စိတ်သဘောထား ပြောင်းလဲပြီးဖြစ်လျှင်၊ အထူးသဖြင့် ဘာသာတရားမရှိသူများနှင့် ဘုရားသခင်ကို အတိုက်အခံလုပ်သည့်သူအားလုံးကို သင် ရွံရှာကာ စက်ဆုပ်မိလိမ့်မည်။ သို့ရာတွင် ငါတို့သည် လတ်တလောတွင် ဖောက်ပြန်ပျက်စီးသော လူသားများကြား အသက်ရှင်ကြသောကြောင့်၊ သည်းညည်းခံကာ ဉာဏ်ပညာကို အခြေပြု၍ အသက်ရှင်ရုံသာတတ်နိုင်သည်။ သမ္မာတရားကို ငါတို့ နားလည်ကာ ငါတို့၏ စိတ်သဘောထားများ ပြောင်းလဲသောကြောင့်သက်သက်ဖြင့် ၎င်းတို့ကို ငါတို့ ပစ်ပယ်ကာ ခပ်ကင်းကင်း နေ၍မရ၊ ၎င်းတို့ကို လျစ်လျူရှု၍မရ သို့မဟုတ် ခိုက်ရန်ဖြစ်ပွား၍မရပေ။ ဤအရာများကို ငါတို့ မလုပ်ဆောင်ရ၊ ငါတို့ အမြော်အမြင်ရှိရမည်။ သင်တို့ အတော်လေး နားမလည်သေးသည့် နောက်ထပ် ကိစ္စတစ်ခု ရှိသေး၏။ သင်တို့ထဲမှ အချို့က စိတ်သဘောထားဆိုင်ရာ ပြောင်းလဲမှုကိုလည်းကောင်း၊ ဘုရားသခင်နှင့် သဟဇာတဖြစ်ခြင်းကိုလည်းကောင်း ဒေါသစိတ် လုံးဝမရှိခြင်းနှင့် နတ်ဆိုးများနှင့် စာတန်များအပေါ်ပင်လျှင် နူးညံ့သိမ်မွေ့ကာ ကြင်နာပြီး ဖော်ရွေစွာပြုံးပြခြင်းဖြစ်ကြောင်း၊ ဤသည်မှာ စိတ်သဘောထား၌ ပြောင်းလဲခြင်းတစ်ခုဖြစ်ကြောင်း တွေးထင်ကြသည်။ ဤသည်မှာ မှန်ကန်သော သိနားလည်မှု ဖြစ်သလော။ (မဟုတ်ပါ။) ဤသည်မှာ ဆိုးရွားသော သိနားလည်မှုတစ်ခု ဖြစ်သည်။ သို့သော် အဘယ်ကြောင့် မမှန်သနည်း။ ဘုရားသခင်က လူတို့ကို ကယ်တင်လိုပြီး၊ နှုတ်ကပတ်တော်များစွာ ပြောဆိုကာ အမှုများစွာ လုပ်ဆောင်ပြီးဖြစ်သော်လည်း၊ သူသည် လူတို့အား မည်သည့် လူစားမျိုး ဖြစ်လာစေချင်သနည်း။ သူသည် လူတို့အား မိမိ၏ အတွေးများက သမ္မာတရား၏ ဦးဆောင်လမ်းပြခြင်းခံရသည့်၊ ဘဝတွင် သမ္မာတရားကို မိမိတို့၏ ဆောင်ပုဒ်အဖြစ် ယူသည့်သူများ ဖြစ်လာစေချင်သည်။ သူသည် ၎င်းတို့အား လေဖြတ်သည့် အခြေအနေတွင်ရှိသော လူတစ်ဦးကဲ့သို့ ဒေါသစိတ် သို့မဟုတ် ပုံမှန် စိတ်ခံစားမှုများ မရှိစေရန် အလိုရှိဖို့မဆိုထားနှင့်၊ နုံအသော လူတစ်ဦးကဲ့သို့ အတွေးကင်းမဲ့မည်ကိုပင် အလိုမရှိပေ။ သူသည် ၎င်းတို့အား သမ္မာတရားကို နားလည်ပြီး သူ၏ နှုတ်ကပတ်တော်များကို နားထောင်ကာ သူ့ကို ကျိုးနွံနာခံနိုင်သည့် လူတစ်ဦး၊ သူ ချစ်သည့်အရာကို ချစ်ပြီး သူ မုန်းသည့်အရာကို မုန်းသည့်၊ သူ နှစ်သက်သည့်အရာကို နှစ်သက်ပြီး၊ သူ စက်ဆုပ်သည့်အရာကို စက်ဆုပ်ကာ ငြင်းပယ်သည့် ပုံမှန်လူတစ်ဦး ဖြစ်လာစေချင်သည်။ ယခုတွင် လူတို့၏ စိတ်သဘောထားများ၌ ဘုရားသခင် ပြောင်းလဲစေချင်သည့်အရာကို သင်တို့ ရှင်းလင်းသင့်ပေသည်။ ဘုရားသခင်သည် အလွန်များသည့် နှုတ်ကပတ်တော်များကို ပြောဆိုပြီး အလွန်များသည့် သမ္မာတရားများကို ဖော်ပြပြီးဖြစ်သည်။ သူသည် သူ၏ နှုတ်ကပတ်တော်များဖြင့် လူတို့ကို ကယ်တင်ကာ လူတိုင်းကို ပြောင်းလဲချင်သည်။ ဘုရားသခင်က သူ စုံလင်စေသည့်လူများအား မည်သည့် ပုံသဏ္ဌာန် ရှိစေလိုသည့်အကြောင်းကို သင်တို့ တွေးဖူးကြသလော။ ညီအစ်ကို မောင်နှမများစွာက၊ “အချိန်ကာလအတော်ကြာ ဘုရားသခင်ကို ကျွန်ုပ် ယုံကြည်ပြီးဖြစ်သော်လည်း၊ အပြင်ပန်း ကိစ္စရပ်များ၏ ဘောင်ခတ်ခြင်းကို ကျွန်ုပ် ခံနေရဆဲဖြစ်သည်”ဟု ပြောသည်ကို ငါ ကြားသည်။ ညီအစ်မအချို့က၊ “ဘာသာတရားမရှိသူများ ဝတ်ဆင်နေသည်ကို ငါ မြင်ရသည့် အဝတ်အစားများကို ငါ ဝတ်ဆင်လိုပြီး လှပစွာ ဝတ်စားဆင်ယင်သည်ကို ငါ မြင်ရသူတိုင်းအား နောက်ထပ် အနည်းငယ် ကြည့်ချင်သည်”ဟု ပြောကြသည်။ ညီအစ်ကို အချို့က၊ “ကြွယ်ဝသော၊ ချမ်းသာသော မိသားစုများကို ကျွန်ုပ်မြင်ပြီး၊ ကျွန်ုပ်လည်း ငွေရှာချင်သည်။ လှပသည့် မိန်းကလေးတစ်ဦးကို ကျွန်ုပ်မြင်သည့်အခါ၊ သူ့ကို နောက်ထပ် ကြည့်ချင်ပြီး၊ ကျွန်ုပ်ကို သဘောမကျစေသည့် မည်သည့်အရာကိုမဆို မြင်သည့်အခါတိုင်း ဒေါသထွက်ချင်သည်။ ကျွန်ုပ်၏ ဤဖောက်ပြန်ပျက်စီးသော စိတ်သဘောထားများသည် မပြောင်းလဲသေးသကဲ့သို့ အမှုအရာများ ကျွန်ုပ်အပေါ် ကျရောက်သည့်အခါ၊ ကျွန်ုပ်၏ စိတ်ကူးကို အမြဲ အထိန်းအကွပ်မဲ့စေသည်။ ဤအရာများကို ကျွန်ုပ် အဘယ်သို့ ထိန်းချုပ်နိုင်မည်နည်း။ မည်သည့်အချိန်တွင် ကျွန်ုပ် ပြောင်းလဲနိုင်လိမ့်မည်နည်း”ဟု ပြောကြသည်။ စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို သင်တို့ နားမလည်ကြကြောင်း ငါ့ကို ပြောစေသည်မှာ ဤအယူအဆများဖြစ်သည်။ သင်တို့သည် သင်တို့၏ အပြုအမူ၊ သင်တို့၏ အပြင်ပန်း လုပ်ရပ်များနှင့် သင်တို့ ဒေါသစိတ်၊ အကျင့်စရိုက်တို့အရသာ သင်တို့ကိုယ်သင်တို့ ချုပ်ထိန်းနေကြသည်။ ဤသို့ဖြင့် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် မဖြစ်နိုင်ပေ။ သင်တို့ လွတ်လပ်စွာ စကားမပြောသင့် သို့မဟုတ် သင်တို့၏ စိတ်ခံစားမှုများ ပြချင်သည့်အခါ မပြသင့် သို့မဟုတ် ဒေါသမထွက်သင့်၊ စသဖြင့် မည်သည့် ဘုရားနှုတ်ကပတ်တော်များက ပြောသနည်း။ ဤသည်မှာ ဘုရားနှုတ်ကပတ်တော် ပြောသည့်အရာ ဖြစ်သလော။ သူ၏ နှုတ်ကပတ်တော်များက လူ၏ ဖောက်ပြန်ပျက်စီးသော အနှစ်သာရအကြောင်း များစွာ ထုတ်ဖော်ပြပြီး၊ လူတို့အား မိမိတို့၏ ဖောက်ပြန်ပျက်စီးသော စိတ်သဘောထားများကို မည်သို့သတိပြုမည်၊ ယင်းတို့ကို မည်သို့စွန့်ပယ်ကာ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိရမည်၊ စာတန်၏စွမ်းအားအောက်မှ လွတ်လာပြီးနောက် ဘုရားသခင်၏ သတ်မှတ်ချက်များကို အခြေခံ၍ ပြုမူဆောင်ရွက်ကာ ဘုရားသခင်၏ ရည်ရွယ်ချက်များနှင့် ကိုက်ညီကာ ထိုအလိုတော်ကို ဖြည့်ဆည်းသည့် တစ်စုံတစ်ဦး မည်သို့ဖြစ်လာရမည်ကိုသာ ပြောပြပေသည်။ စိတ်သဘောထားဆိုင်ရာ ပြောင်းလဲမှုက မည်သည့်အရာဖြစ်သည်ဟူသည့် ကိစ္စကို သင် နားလည်သည်နှင့်တစ်ပြိုင်နက်၊ ဤအပြင်ပန်းလုပ်ရပ်များအပေါ် သင် ရေးကြီးခွင့်ကျယ်လုပ်လိမ့်ဦးမည်လော။ ဤအပြင်ပန်း အရေးကိစ္စအားလုံးနှင့် သင် ငြိတွယ်နေလိမ့်ဦးမည်လော။ (ငြိတွယ်မည်မဟုတ်ပါ။) စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို သင် နားမလည်လျှင်၊ ထိုအရာ၏ အနှစ်သာရကို သင် မည်သည့်အခါတွင်မျှ သဘောပေါက်လိမ့်မည်မဟုတ်၊ သို့မဟုတ် ထိုအရာကို စွမ်းဆောင်ရရှိလိမ့်မည် မဟုတ်ပေ။ အထူးသဖြင့်၊ ဘာသာတရားမှ ပြောင်းလဲပြီးဖြစ်သည်မှာ မကြာသေးသည့်သူတို့ထဲမှ အချို့အတွက်၊ ဘုရားသခင်၌ ယုံကြည်မှုအပေါ် ၎င်းတို့၏ အမြင်များသည် ဘာသာတရားနှင့်ဆိုင်သည့် စိတ်ကူးများနှင့် အယူအဆများမှ မပြောင်းလဲသေးပေ။ ၎င်းတို့သည် ဝိညာဉ်ရေးပြည့်ဝသည့်၊ ဘုရားတရားကိုင်းရှိုင်းသည့်၊ နှိမ့်ချပြီး၊ စိတ်ရှည်သည့် လူတစ်ဦး၊ ချစ်ခင်ဖွယ်ရာ လူ့အကြိုက်လိုက်သူတစ်ဦးနှင့် ကောင်းသော ရှမာရိတစ်ဦးဖြစ်ရန် ကြိုးစားနေကြဆဲဖြစ်သော်လည်း၊ ဤသည်မှာ ဆိုးရွားသည့် အမှားတစ်ခု ဖြစ်သည်။ သင်သည် ဤဝိညာဉ်ရေးရာပြည့်ဝသည့် လူစားမျိုးနှင့် လူ့အကြိုက်လိုက်သူဖြစ်ရန် ကြိုးစားလျှင်၊ ဝိညာဉ်ရေး သိနားလည်မှုမရှိသည့်သူတစ်ဦး ဖြစ်သည်။ လူ့အကြိုက်လိုက်သူတစ်ဦးသည် သမ္မာတရားကို နားလည်နိုင်သလော။ ၎င်းတို့သည် မိမိကိုယ်ကို သိသည့်အသိ စွမ်းဆောင်ရရှိပြီး၊ မိမိ၏ ဖောက်ပြန်ပျက်စီးသော စိတ်သဘောထားကို စွန့်ပယ်နိုင်သလော။ သေချာပေါက် မလုပ်နိုင်ပေ။ လူ့အကြိုက်လိုက်သူတစ်ဦးဖြစ်ရန် ကြိုးစားသည့်လူများသည် သမ္မာတရားကို မည်သည့်အခါတွင်မျှ ရရှိလိမ့်မည်မဟုတ်၊ မိမိတို့ကိုယ်ကို မည်သည့်အခါတွင်မျှ သိရှိကာ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိနိုင်လိမ့်မည်မဟုတ်သကဲ့သို့ ဘုရားသခင်၏ အသိအမှတ်ပြုမှုကို မည်သည့်အခါတွင်မျှ ရရှိလိမ့်မည် မဟုတ်ပေ။ ထို့ကြောင့်၊ စိတ်သဘောထားဆိုင်ရာ ပြောင်းလဲမှုကို သင် စွမ်းဆောင်ရရှိလိုလျှင်၊ ပထမဦးစွာ ထိုအရာက မည်သည့်အရာဖြစ်ပြီး၊ ဘုရားသခင်ကို စစ်မှန်သည့် ယုံကြည်မှုနှင့် ကျိုးနွံနာခံခြင်းတို့က မည်သည့်အရာဖြစ်သည်ကို နားလည်ရမည်။ ထို့နောက်တွင်မှ သမ္မာတရား လိုက်စားသည့် လမ်းကြောင်းပေါ် သင် အစပြုနိုင်လိမ့်မည် ဖြစ်သည်။

စိတ်သဘောထားဆိုင်ရာ ပြောင်းလဲခြင်းက ဘာသာဓလေ့များ သို့မဟုတ် စည်းမျဉ်းစည်းကမ်းများ ပြောင်းလဲမှုများတွင် မတည်ရှိသကဲ့သို့ မိမိ၏ အပြင်ပန်း သွင်ပြင် သို့မဟုတ် အပြင်ပန်း အပြုအမူ၊ အကျင့်စရိုက် သို့မဟုတ် စိတ်တို့ ပြောင်းလဲမှုများတွင် သာ၍ မတည်ပေ။ ထိုအရာသည် ထိုင်းသော ပင်ကိုစရိုက်မှ ဉာဏ်သွက်သော ပင်ကိုစရိုက် သို့မဟုတ် အပြန်အလှန် ပြောင်းလဲစေခြင်းအကြောင်း မဟုတ်သကဲ့သို့၊ အနေအေးသူတစ်ဦးကို အနေသွက်သူတစ်ဦးအဖြစ်သို့ သို့မဟုတ် စကားများသူတစ်ဦးကို စကားနည်းသောသူတစ်ဦးအဖြစ်သို့ ပြောင်းလဲစေခြင်းအကြောင်း မဟုတ်ပေ။ ဤသည်မှာ နည်းလမ်းမဟုတ်။ ဤသည်မှာ ဘုရားသခင်၏ သတ်မှတ်ချက်များမှ အလွန် ခြားနားကာ အလွန် အလှမ်းဝေးနေပေသည်။ တစ်စုံတစ်ဦးက ဘုရားသခင်ကို စတင် ယုံကြည်သည့်အခါ၊ သမ္မာတရားကို နားမလည်သောကြောင့်၊ မိမိတို့၏ အယူအဆများနှင့် စိတ်ကူးများအတိုင်း အမှုအရာများကို အမြဲ လုပ်ဆောင်ကြသည်။ ဤအရာက ၎င်းတို့တွင် မှန်သည့်လမ်းကြောင်းမှ လမ်းလွဲခြင်းနှင့် စစ်မှန်သည့် မည်သည့်အရာမျှ မရရှိဘဲ မိမိတို့အချိန်၏ အချို့သော နှစ်ကာလများကို ဖြုန်းတီးမိသည့် အကျိုးဆက်ဖြစ်ပေါ်သည်။ ထိုအချိန်တွင်၊ ဘုရားသခင်ကို ၎င်းတို့၏ ယုံကြည်မှု၌ သမ္မာတရား လိုက်စားသည့် လမ်းကြောင်း လျှောက်သင့်ကြောင်း ၎င်းတို့ မသိကြပေ။ ဤအတွက်ကြောင့် ၎င်းတို့သည် ဘုရားသခင်အပေါ် ယုံကြည်ခြင်း၌ အရေးအကြီးဆုံးက ကယ်တင်ခြင်း ရရှိရန် သမ္မာတရား သိနားလည်ခြင်းနှင့် စစ်မှန်မှုထဲသို့ ဝင်ရောက်ခြင်းဖြစ်ကြောင်းနှင့် ဤသည်မှာ အရေးအပါဆုံးသောအရာဖြစ်ကြောင်း ၎င်းတို့ သဘောမပေါက်မီတွင် နှစ်အချို့ကြာ မှားယွင်းသည့်လမ်းချိုးများကို လျှောက်ကြသည်။ ထို့နောက်တွင်မှ ၎င်းတို့သည် ဘုရားသခင် ပြောဆိုသည့် စိတ်သဘောထားဆိုင်ရာ ပြောင်းလဲခြင်းသည် အပြင်ပန်း အပြုအမူ ပြောင်းလဲခြင်းများကို မရည်ညွှန်းကြောင်းနှင့် ထိုအစား ဘုရားသခင်က လူတို့အား မိမိတို့ကိုယ်ကိုနှင့် မိမိတို့ကိုယ်ပိုင် ဖောက်ပြန်ပျက်စီးသော အနှစ်သာရတို့ကို သိနားလည်ရန်၊ လူ၏ သဘာဝ အနှစ်သာရကို သိနားလည်ခြင်းနှင့် စပ်လျဉ်း၍ အားထုတ်ကာ ဖြစ်ကြောင်းရင်းမြစ်ကို ရှာရန်အပြင်၊ ထို့နောက်တွင် မိမိတို့၏ ဖောက်ပြန်ပျက်စီးသော စိတ်သဘောထားများကို စွန့်ပယ်ရန်၊ သမ္မာတရားကို လက်တွေ့လုပ်ဆောင်ပြီး၊ ဘုရားသခင်ကို ကျိုးနွံနာခံကာ ကိုးကွယ်နိုင်ရန် တောင်းဆိုသည်။ ဤသည်မှာ မိမိ၏ အသက်စိတ်သဘောထား ပြောင်းလဲခြင်းကို ဆိုလိုသည့်အရာ ဖြစ်သည်။ ယခုတွင် သင်တို့သည် စိတ်သဘောထားဆိုင်ရာ ပြောင်းလဲမှုတစ်ခုမျှမရှိဘဲ ဘုရားသခင်ကို နှစ်ချီ ယုံကြည်ခဲ့ရသည့် အကြောင်းရင်းနောက်ကွယ်ရှိ ဖြစ်ကြောင်းရင်းမြစ်ကို သင်တို့ သိကြပြီလော။ ယင်းမှာ စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို သင် နားမလည်သကဲ့သို့ လူတို့ကို ကယ်တင်ခြင်းအားဖြင့် မည်သည့် ရလဒ်များနှင့် စံနှုန်းများအား ဘုရားသခင် စွမ်းဆောင်ရရှိလိုသည်ကို သင် မသိသောကြောင့် ဖြစ်သည်။ လူအချို့က သမ္မာတရား၏ ဤသွင်ပြင်လက္ခဏာကို လက်ခံမည်မဟုတ်ဘဲ၊ “စိတ်သဘောထားဆိုင်ရာ ပြောင်းလဲခြင်းက မည်သည့်အရာ ဖြစ်သည်ကို ကျွန်ုပ် သိသော်လည်း၊ မိမိကိုယ်ကို မထိန်းချုပ်နိုင်ခြင်းသာ ဖြစ်သည်။ ကျွန်ုပ် လုပ်ဆောင်လိုသည့်အရာများနှင့် မှန်သည်ဟု ထင်သည့်အရာများကို ကျွန်ုပ် အမြဲ လုပ်ဆောင်သည်”ဟု ပြောကောင်းပြောနိုင်သည်။ ယေဘုယျအားဖြင့် သင် မည်သို့ ဖွဲ့ဆိုသည်ဖြစ်စေ၊ ဤသို့ စကားပြောဆိုပုံပြောဆိုနည်းက စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို သင် နားမလည်သေးကြောင်း သက်သေပြပေသည်။ ထို့ကြောင့် သင်သည် အယူအဆနှင့် စိတ်ကူးမျိုးစုံ ဖြစ်ပေါ်ခြင်း ဖြစ်သည်။ စိတ်သဘောထားဆိုင်ရာ ပြောင်းလဲခြင်းကို သာ၍ ပြောဆိုလေ၊ ထိုအရာက သင်နှင့် အလှမ်းဝေးလေဖြစ်သည်၊ ထိုအရာက သင်နှင့် အလှမ်းဝေးသည်ဟု ခံစားရလေဖြစ်ပြီး ထိုအရာကို သင် သာ၍ စံမီပုံမရလေ ဖြစ်သည်။ ထိုစိတ်သဘောထားဆိုင်ရာ ပြောင်းလဲခြင်းနှင့် လူသားမျိုးနွယ်၏ သဘာဝ အနှစ်သာရကို ထုတ်ဖော်ပြခြင်းတို့အား သာ၍ ဆွေးနွေးလေ၊ သင်၏ စိတ်သဘောထားက လုံးဝ မပြောင်းလဲသေးသကဲ့သို့ သင် ဆက်ကြိုးစားရမည်ဖြစ်ကြောင်း သာ၍ပင် သင်တို့ မခံစားရသလော။ စိတ်သဘောထားဆိုင်ရာ ပြောင်းလဲခြင်းအကြောင်းကို သင်တို့အား ငါ အဘယ်ကြောင့် မေးသနည်း။ အမှန်တွင်၊ သင်တို့ မဖြေနိုင်မည်ကို ငါ သိ၏။ လူအချို့က၊ “အို ကိုယ်တော်သည် ကျွန်ုပ်တို့အတွက် အမှုအရာများကို ခက်ခဲအောင် လုပ်နေခြင်းသာ မဟုတ်လော။ ကျွန်ုပ်တို့ မဖြေနိုင်သည်ကို ကိုယ်တော်သိလျှင် အဘယ်ကြောင့် ကျွန်ုပ်တို့ကို မေးသနည်း”ဟု ပြောကြလိမ့်မည်။ ငါသည် သင်တို့အတွက် အမှုအရာများကို ခက်အောင် လုပ်နေခြင်းမဟုတ်။ ငါ မေးသည့် မေးခွန်းတိုင်းနှင့်ပတ်သက်၍ သင်တို့ နှလုံးသွင်းလိမ့်မည်ဟု ငါ မျှော်လင့်သည်။ ငါ မိတ်သဟာယပြုသည့် စာကြောင်း သို့မဟုတ် အကြောင်းအရာတိုင်းကို တွေးရုံမျှမတွေးဘဲ ယင်းတို့ကို သင် နားလည်ပုံရသည်နှင့် ထိုကိစ္စရပ်ကို သေချာချင့်ချိန်စဉ်းစားကြလော့။ ယခုတွင် ငါ မိတ်သဟာယပြုသည့် စာကြောင်းတိုင်းနှင့် အကြောင်းအရာကဏ္ဍတိုင်းသည် အနာဂတ်တွင် သင် ဖြတ်သန်းရမည့် ဖြစ်စဉ်တစ်ခု ဖြစ်သည်။ ထိုအရာ၏ မည်သည့်အစိတ်အပိုင်းကိုမျှ ချန်လှပ်ထား၍ မရသကဲ့သို့၊ ဤသည်တို့မှာ သင်တို့ အခြေခံအားဖြင့် မပိုင်ဆိုင်ကြသည့်အရာများသာ ဖြစ်သည်။ သင်တို့အနေဖြင့် မိမိတို့ကိုယ်ကို သုံးသပ်ကာ သင်တို့ စိတ်နှလုံးများတွင် လူ့အယူအဆများနှင့် စိတ်ကူးများ တစ်ခုတလေ ရှိမရှိဟူသည်ကို ဆန်းစစ်လိမ့်မည်ဟူသော မျှော်လင့်ချက်ဖြင့် သင်တို့ကို ငါ တောင်းဆို၏။ ဘုရားသခင်ကို ယုံကြည်မှုအား သင်၏ချဉ်းကပ်နည်းတွင် လူသား အယူအဆတစ်ခုတလေ သို့မဟုတ် မှားယွင်းသည့် အတွေးများနှင့် စိတ်ကူးများ တစ်ခုတလေ ရှိမရှိကို သင် သေချာစွာ သုံးသပ်သင့်သည်။ အမှန်တွင်၊ လူတို့အားလုံး၌ မိမိတို့ကိုယ်ပိုင် စိတ်များနှင့် အတွေးများရှိပြီး၊ ဘုရားသခင်ကို ယုံကြည်မှုနှင့်စပ်လျဉ်းသည့် ကိစ္စရပ်များက ခြွင်းချက်မဟုတ်ပေ။ ထို့ကြောင့် ဤအတွေးများနှင့် အယူအဆများ၏ အနှစ်သာရကို သင် ဆန်းစစ်ရမည်။ ယခု၊ ငါတို့၏ စုဝေးပွဲများတွင် ဘာသာရေးလောက၌ လူတို့ လုပ်ဆောင်သကဲ့သို့ လုပ်ရိုးလုပ်စဉ်များကို ငါတို့ မဖြတ်သန်းကြပေ။ ကျမ်းစာဖတ်ခြင်း၊ ဆုတောင်းခြင်း၊ တရားဒေသနာများကို နားထောင်ခြင်းနှင့် ထိုမျှသာဖြစ်သည်။ ထိုအရာမှာ ထိုမျှရိုးရှင်းနိုင်သလော။ မရိုးရှင်းနိုင်သည်မှာ အမှန်ပင်ဖြစ်သည်။ ငါတို့ ယခု ဆွေးနွေးကြသည့် အကြောင်းအရာများသည် လူသား အကြောင်းအရာများအားလုံးထဲတွင် အမြင့်မားဆုံးဖြစ်ပြီး၊ အခြားမည်သည့်အရာမဆိုထက် သာ၍ အရေးကြီး၏။ အဘယ်ကြောင့်ဆိုသော် ငါတို့ ယခု ပြောဆိုသည့် အကြောင်းအရာများသည် လူသားမျိုးနွယ်၏ အနာဂတ် ခရီးပန်းတိုင်နှင့် အရာခပ်သိမ်းအပေါ် အချုပ်အခြာအာဏာ ကိုင်စွဲထားသော ဘုရားသခင်က လူအတွက် ရှိထားသည့် သတ်မှတ်ချက်များနှင့် သက်ဆိုင်သောကြောင့်ဖြစ်သည်။ ဤအကြောင်းအရာ အမျိုးအစားများကို ငါတို့ လေ့လာစူးစမ်းကြပြီး ထိုအရာများနှင့်ပတ်သက်၍ နေ့စဉ် မိတ်သဟာယပြုကြသော်လည်း၊ ယခုတွင်ပင် ယင်းတို့ကို အလွန်ပင် နားမလည်သည့်သူများ ရှိကောင်းရှိနိုင်သည်။ ဤအကြောင်းအရာများနှင့် ပတ်သက်၍ မိတ်သဟာယပြုခြင်း ငါတို့ မပြီးသေးသကဲ့သို့ ယင်းတို့ထဲမှ တစ်ခုကိုမျှ အပြည့်အဝ မဖော်ပြ သို့မဟုတ် ရှင်းပြ၍မရနိုင်ပေ။ ထို့ကြောင့် ဘဝနှင့်ဆိုင်သည့် ကိစ္စရပ်များက လူတို့ စိတ်ကူးသလောက် မရိုးရှင်းပေ။ ထိုအရာမှာ ပိုများသည့် တရားဒေသနာများကို နားထောင်ခြင်း၊ ဘုရားနှုတ်ကပတ်တော်များကို ပိုဖတ်ရှုခြင်း၊ မှတ်စုများ ပိုမိုပြုလုပ်ခြင်းနှင့် ထို့နောက်တွင် ကျော်ကြားသည့် စကားရပ်အချို့ကို အလွတ်ကျက်မှတ်ခြင်းနှင့် ထိုအရာများကို စုဝေးပွဲများ၌ ညီအစ်ကို မောင်နှမများနှင့် မိတ်သဟာယပြုရန် အသုံးပြုခြင်း ကိစ္စမျှသာ မဟုတ်ပေ။ ထိုမျှ မရိုးရှင်းပေ။ သင်သည် ဘုရားသခင် ပြောဆိုသည့် သမ္မာတရား၏ သွင်ပြင်လက္ခဏာတိုင်းကို အာရုံစိုက်ရမည်၊ နားလည်ရမည်ဖြစ်ပြီး၊ ဤသည်တို့မှာ ကယ်တင်ခြင်း ရရှိရန် ကြိုးစားသူတိုင်း မိမိတို့ကိုယ်ကို ပြင်ဆင်ရမည့် သမ္မာတရားများလည်း ဖြစ်ပေသည်။ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် ဘုရားသခင်က လူတို့အား အဘယ်ကြောင့် တောင်းဆိုသည်ကို သင် နားလည်လျှင်၊ ဤအရာကို သင်၏ စိတ်နှလုံးတွင် အာရုံစိုက်လိမ့်မည်ဖြစ်ပြီး၊ သမ္မာတရားအတွက် ကြိုးပမ်းလိမ့်မည်။ စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို သင် ရှင်းလင်းစွာ မမြင်နိုင်လျှင်၊ သင်သည် သမ္မာတရားကို ချစ်လိမ့်မည်မဟုတ်၊ အာရုံစိုက်လိမ့်မည်မဟုတ်။ ပြောင်းပြန်ပင်ဖြစ်သည်။ သင်သည် သမ္မာတရားကို စိတ်ဝင်စားမှုရှိလိမ့်မည် မဟုတ်။ ထို့ကြောင့် ထိုသမ္မာတရားကို မည်သည့်အခါတွင်မျှ ရရှိနိုင်လိမ့်မည် မဟုတ်ပေ။ သမ္မာတရားအတွက် ဆာငတ်သူများကို ဘုရားသခင် ဉာဏ်အလင်းပေးပြီး၊ ထိုသမ္မာတရားကို မလိုက်စားသောသူတို့ထံမှ သူ ပုန်းကွယ်သည်။ သင့်ထံတွင် တောင့်တ၊ ရှာဖွေသည့် စိတ်နှလုံးရှိလျှင်၊ ဘုရားသခင်က သင့်ကို ဉာဏ်အလင်းပေးလိမ့်မည်၊ သင့်အပေါ် အမှုပြုလိမ့်မည်ဖြစ်ပြီး ဖြည်းဖြည်းချင်း၊ သမ္မာတရား၏ သွင်ပြင်လက္ခဏာအားလုံးကို ရှင်းလင်းစွာ နားလည်စေလိမ့်မည်ဖြစ်သည်။ စိတ်သဘောထားဆိုင်ရာ ပြောင်းလဲခြင်းနှင့်ဆိုင်သည့် အကြောင်းအရာက အရေးကြီးသည်ဟု သင်တို့ ထင်ကြသလော။ (အရေးကြီးပါသည်။) မုချ အရေးကြီးသည်။ အဘယ်ကြောင့်ဆိုသော် သင်တို့သည် ယခု သမ္မာတရား၏ ဤသွင်ပြင်လက္ခဏာကို နားလည်ရန် အရေးပေါ် လိုအပ်သောကြောင့် ဖြစ်သည်။ သင်တို့တွင် သမ္မာတရား မရှိမည်ကို၊ သင်တို့ မပြောင်းလဲသေးမည်ကိုလည်းကောင်း၊ ကပ်ဘေးများ ရိုက်ခတ်သည့်အခါ စွန့်ပစ်ခံရမည်ကိုလည်းကောင်း သင်တို့ ကြောက်ရွံ့ကြပြီး၊ ကပ်ဘေးများထဲသို့ ကျရောက်ပြီး ထိုအထဲတွင် ဆင်းရဲဒုက္ခခံရမည်ကို သင်တို့ ကြောက်ရွံ့ကြသည်။ လူအချို့သည် ယခု အလွန်နည်းပါးသည့် သမ္မာတရားကို နားလည်ပြီး၊ အနာဂတ်တွင် ဘုရားသခင်က ၎င်းတို့ကို စစ်ဆေးသည့်အခါ ၎င်းတို့သည် ထစ်ငေါ့ကာ ခိုင်မာစွာ မရပ်တည်နိုင်ဘဲ ၎င်းတို့၏ ယခင်အားထုတ်မှုများအားလုံး အချည်းနှီးဖြစ်မည်ကို ကြောက်ရွံ့ကြသည်။ ဤသည်မှာ လူသားမျိုးနွယ်ကို ကယ်တင်ရန် ဘုရားသခင့်အမှုတော်၏ နောက်ဆုံးအဆင့်ဖြစ်သောကြောင့်၊ ဤအဆင့်တွင် လူတို့ ကယ်တင်ခြင်း မရနိုင်ပါက၊ ဘုရားသခင်အပေါ် ၎င်းတို့၏ ယုံကြည်မှုက လုံးဝ ကျရှုံးပြီးဖြစ်လိမ့်မည်၊ ဘုရားသခင်အပေါ် ၎င်းတို့၏ ယုံကြည်ခြင်းအသက်တာက ဇာတ်သိမ်းသွားလိမ့်မည်ဖြစ်ပြီး နောက်ဆုံးတွင် ၎င်းတို့ ဖျက်ဆီးခံရကြလိမ့်မည်ဖြစ်သည်။

စိတ်သဘောထားဆိုင်ရာ ပြောင်းလဲခြင်းကို သင် စွမ်းဆောင်ရရှိလိုလျှင်၊ ပထမဦးစွာ ထိုအရာက မည်သည့်အရာဖြစ်သည်ကို သင် နားလည်ရမည်။ လူအချို့က ၎င်းတို့၏ အယူအဆများဖြင့် စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်မည်ကို စိတ်ကူးသည့်အကြောင်းအား ယခုတင် ငါ ပြောဆိုခဲ့ပြီး၊ ဤလူများ၏ ပြောဆိုချက်များနှင့် အမြင်များက မမှန်ကန်ကြောင်း၊ မှားယွင်းပြီး၊ ဘုရားသခင် တောင်းဆိုသည့် စိတ်သဘောထားဆိုင်ရာ ပြောင်းလဲခြင်းနှင့် သဟဇာတမဖြစ်ကြောင်းကို သင်တို့အားလုံး သဘောတူခဲ့ကြသည်။ ဤသို့ဆိုလျှင် စိတ်သဘောထားဆိုင်ရာ ပြောင်းလဲခြင်းကို သင်တို့ မည်သို့ နားလည်သင့်ကြသနည်း။ ထိုအရာကို မည်သို့ ရရှိသင့်ကြသနည်း။ စိတ်သဘောထားဆိုင်ရာ ပြောင်းလဲခြင်းကို ရရှိခြင်းသည် ရိုးရှင်းသည့် ကိစ္စမဟုတ်ပေ။ သင်သည် ပထမဆုံး ဘုရားနှုတ်ကပတ်တော်များကို စားသောက်ပြီး သဘောပေါက်နားလည်နိုင်သည့်အစွမ်းကို ပိုင်ဆိုင်ရမည်။ ဤအစွမ်းအစကို သင်မပိုင်ဆိုင်လျှင်၊ သမ္မာတရားကို သင် နားလည်နိုင်လိမ့်မည် မဟုတ်၊ သို့မဟုတ် မိမိကိုယ်ကို သိရှိနိုင်လိမ့်မည် မဟုတ်သကဲ့သို့၊ ထိုသို့ဖြင့် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိနိုင်မည် မဟုတ်ပေ။ ဤသည်မှာ အဘယ်ကြောင့်ဆိုသော် ထိုသို့သော ပြောင်းလဲမှုတစ်ခုကို သင် စွမ်းဆောင်ရရှိလိုလျှင်၊ သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားနှင့်ဆိုင်သည့် အသိရှိရမည်ဖြစ်ပြီး၊ သင်၏ အမျိုးမျိုးသော မှားယွင်းပြီးအဓိပ္ပာယ်မဲ့သည့် အတွေးများ၊ ရှုထောင့်အမြင်များ၊ အပြုအမူများနှင့် သရုပ်သကန်များကို ဘုရားနှုတ်ကပတ်တော်များပေါ် အခြေခံ၍ သိမြင်ရမည်။ သင်၏ အခြေအနေကို ဘုရားနှုတ်ကပတ်တော်နှင့် ယှဉ်ကြည့်ရမည်ဖြစ်ပြီး၊ သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို နားလည်လာရမည်ဖြစ်ပြီး ဤဖောက်ပြန်ပျက်စီးသော စိတ်သဘောထား၏ အနှစ်သာရက ဘုရားသခင်ကို အတိုက်အခံလုပ်ပြီး သစ္စာဖောက်သည့်အရာတစ်ခုဖြစ်ကာ သူ ရွံရှာသည့် အရာတစ်ခုဖြစ်သည်ကို သင် ရှင်းလင်းစွာ မြင်နိုင်ရမည်။ ဤသို့ဖြင့် သင်၏ ဖောက်ပြန်ပျက်စီးသော စိတ်သဘောထားကို သင် ဖယ်ရှားနိုင်လိမ့်မည်ဖြစ်ကာ စိတ်သဘောထားဆိုင်ရာ ပြောင်းလဲခြင်းကို တဖြည်းဖြည်း စွမ်းဆောင်ရရှိနိုင်လိမ့်မည်။ ငါ့ကို ပြောလော့၊ လူသားမျိုးနွယ်သည် အလွန် နက်ရှိုင်းစွာ ဖောက်ပြန်ပျက်စီးပြီးဖြစ်သည်နှင့်အမျှ၊ ၎င်းတို့သည် ဘုရားသခင် ဖော်ပြသည့် သမ္မာတရားများကို လက်မခံလျှင် ၎င်းတို့၏ ဖောက်ပြန်ပျက်စီးသော စိတ်သဘောထားများကို နားလည်နိုင်ကြလိမ့်မည်လော။ လူသားမျိုးနွယ်၏ နက်နဲသော ဖောက်ပြန်ပျက်စီးခြင်း၏ စစ်မှန်မှုကို ၎င်းတို့ မြင်နိုင်ကြလိမ့်မည်လော။ ဖောက်ပြန်ပျက်စီးသော လူအားလုံးသည် ပညာရေးကို ထောက်ခံကြသည်၊ ၎င်းတို့အားလုံးက အသိပညာကို လက်ခံကာ ပြိုင်ဆိုင်ကြသည့်တိုင်၊ လူ့လောကသည် တရွေ့ရွေ့ ပိုမိုမှောင်မိုက်ပြီး ပိုမိုဆိုးယုတ်နေသည်။ ဤအမှောင်၏ စွမ်းအားမှ လူသားမျိုးနွယ်ကို ကယ်တင်နိုင်သူမှာ အဘယ်သူနည်း။ ထို့ကြောင့် သင်သည် ဘုရားနှုတ်ကပတ်တော်ကို စွန့်ပြီး၊ သူ၏ တရားစီရင်ခြင်းနှင့် သန့်စင်စေခြင်းတို့ကို လက်မခံလျှင်၊ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိရန်နှင့် လူသားပုံသဏ္ဌာန်ကို အသက်ရှင်နေထိုင်ရန် လုံးဝ မဖြစ်နိုင်ပေ။ လူအချို့က၊ “လူတို့ကို တရားစီရင်ခြင်းနှင့် ဖော်ထုတ်ခြင်းအကြောင်း ဘုရားနှုတ်ကပတ်တော်များကို ကျွန်ုပ် မဖတ်ချင်ပါ။ အဘယ်ကြောင့်ဆိုသော် ဤအရာများကို ဖတ်ရှုခြင်းက စိတ်နှလုံးကို နာကျင်စေပြီး မသက်မသာဖြစ်စေသည်”ဟု ပြောကြသည်။ ဘုရားနှုတ်ကပတ်တော်များကို ဤသို့ ချဉ်းကပ်ခြင်းအားဖြင့် ၎င်းတို့သည် မိမိတို့ကိုယ်ကို သိရှိနိုင်ကြလိမ့်မည်လော။ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် ၎င်းတို့အတွက် လွယ်ကူလိမ့်မည်လော။ လူသားမျိုးနွယ်ကို တရားစီရင်ကာ ပြစ်တင်ဆုံးမသည့် ဘုရားနှုတ်ကပတ်တော်များကို သင် မဖတ်လိုလျှင် ကိစ္စမရှိပေ။ ဘုရားအိမ်တော်တွင် သင့်အတွက် ကြည့်ရှုကာ သင်ယူရန် ဘုရားနှုတ်ကပတ်တော် ဓမ္မတေးသီချင်းများအပြင်၊ အတွေ့အကြုံဆိုင်ရာ သက်သေခံချက် ဗီဒီယိုများရှိသောကြောင့် ဖြစ်သည်။ ထိုဓမ္မတေးသီးချင်းများကို သင်ယူပြီး အလွတ်ကျက်မှတ်ရန် လွယ်ကူစေသည့် တေးသွားများဖြင့် ပြင်ဆင်ထားသောကြောင့် ထိုဓမ္မတေးများကို သာ၍ သီဆိုလော့။ ဤဘုရားနှုတ်ကပတ်တော် ဓမ္မတေးသီချင်းများကို ဤသို့ သီဆိုရန် သင်ယူခြင်းက ရလဒ်များ ဖြစ်စေလိမ့်မည်ဖြစ်ပြီး၊ ဘုရားနှုတ်ကပတ်တော်အချို့ကို မှတ်မိရန် သင့်အတွက် လွယ်ကူလိမ့်မည်။ ဤနှုတ်ကပတ်တော်များဖြင့် သင်၏ သမ္မာတရား စိတ်ဝင်စားမှုကို လှုံ့ဆော်လော့။ ဘုရားနှုတ်ကပတ်တော်ကို စားသောက်ခြင်းနှင့် ပတ်သက်လာသည့်အခါတွင်ပင် လူတို့၏ စိတ်ဝင်စားမှုကို လှုံ့ဆော်ပေးရန် လိုအပ်နေသည်။ ငါ့ကို ပြောလော့၊ လူတို့က မိမိတို့၏ စိတ်ဝင်စားမှုကို ဓမ္မတေးသီချင်းများမှတစ်ဆင့် လှုံ့ဆော်ပေးရမည်ဖြစ်သည်မှာ လူသားမျိုးနွယ်က ဘုရားသခင်၏ သတ်မှတ်ချက်များမှ မည်မျှ ခြားနားနေလေသနည်း။ ဤအရာက လူသားမျိုးနွယ်သည် သမ္မာတရားကို အမှန်တကယ် မချစ်ကြောင်း သက်သေပြသည်။ ဘုရားနှုတ်ကပတ်တော်များကို အလွန် ကောင်းမွန်စွာ ပြောဆိုထားပြီး၊ သမ္မာတရား၏ မည်သည့် သွင်ပြင်လက္ခဏာကို မိတ်သဟာယပြုနေသည်ဖြစ်စေ၊ ယင်းတို့သည် အစမှ အဆုံးထိ လူအတွက် အကျိုးရှိသော်လည်း လူတို့သည် ယင်းတို့ကို မစားမသောက်လိုဘဲရှိကြဆဲဖြစ်သည်။ လူသားမျိုးနွယ်သည် ဘုရားသခင်၏ သတ်မှတ်ချက်များမှ အမှန်တကယ် အလွန် ခြားနားလွန်းလှပေသည်။ ဤသို့ဆိုလျှင် ဤအခြေအနေနှင့်ပတ်သက်၍ မည်သည့်အရာကို လုပ်ဆောင်ရမည်နည်း။ ပထမဆုံးအနေဖြင့်၊ သင်သည် ဘုရားနှုတ်ကပတ်တော်များကို စားသောက်သည့်အချိန်တိုင်း ဘုရားသခင်ထံ ဆုတောင်းကာ “အို ဘုရားသခင်၊ ကပ်ဘေးများထဲ ကျရောက်ခြင်းကို ကျွန်ုပ် ကြောက်ရွံ့သောကြောင့် စိတ်သဘောထားပြောင်းလဲခြင်းအတွက် ကျွန်ုပ် ကြိုးပမ်းပြီး ကောင်းမွန်သည့် ခရီးပန်းတိုင်တစ်ခုကို ရရှိလိုပါသည်။ ကိုယ်တော်၏ နှုတ်ကပတ်တော်များကိုလည်း ပိုမို စားသောက်ချင်သော်လည်း လူတို့ကို တရားစီရင်ပြီး ဖော်ထုတ်သည့် ထိုနှုတ်ကပတ်တော်များမှာ အလွန် ပြင်းထန်သည်။ ကျွန်ုပ်ကို စိတ်နှလုံး နာကျင်စေသောကြောင့် ယင်းတို့ကို ကျွန်ုပ် ဖတ်ရှုရန် လိုလားနေခြင်း မရှိပါ။ ကျေးဇူးပြုပြီး ကိုယ်တော်၏ နှုတ်ကပတ်တော်များကို နားလည်ရန်နှင့် ကိုယ်တော်၏ နှုတ်ကပတ်တော်များက ကျွန်ုပ်ဘဝ လိုအပ်သည့်အရာအားလုံးဖြစ်ကြောင်းနှင့် ကျွန်ုပ် ရရှိသင့်သည့် အသက်ဖြစ်ကြောင်းကို မြင်ရန် ကျွန်ုပ်ကို ဉာဏ်အလင်းပေးပါ၊ မစပါ၊ တတ်စွမ်းနိုင်စေပါ”ဟု ဆိုရမည်။ ဤသို့ စစ်မှန်ရိုးသားစွာ သင် ဆုတောင်းလျက်၊ သင် မသိလိုက်ဘဲနှင့်ပင် သင့်အထဲတွင် ဘုရားသခင် အမှုပြုလိမ့်မည်ဖြစ်ပြီး၊ သူ၏ နှုတ်ကပတ်တော်များကို သာ၍ နားလည်ရန် ပို၍ နက်နဲသည့် နည်းလမ်းတစ်ခုဖြင့် သင့်ကို သူ တဖြည်းဖြည်း ဦးဆောင်လမ်းပြလိမ့်မည်။ လူအချို့က၊ “ဘုရားနှုတ်ကပတ်တော်များကို ကျွန်ုပ် အလွန်တရာ စားသောက်ချင်ပြီး၊ အစမှ အဆုံးထိ ဖတ်ရှုပြီးဖြစ်သော်လည်း မည်သည့် သမ္မာတရားက နားလည်ရန် အရေးကြီးဆုံးဖြစ်ပြီး မည်သည့် သမ္မာတရား စစ်မှန်မှုများက ဝင်ရောက်ရန် အရေးအကြီးဆုံးဖြစ်သည် သို့မဟုတ် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် မည်သို့ လိုက်စားသင့်သည်ကို ကျွန်ုပ် မသိပါ”ဟု ပြောကြသည်။ ဤပြဿနာကို မည်သို့ ဖြေရှင်း၍ရနိုင်သနည်း။ ပထမဆုံးအနေဖြင့်၊ သင်သည် ဘုရားနှုတ်ကပတ်တော်များကို များစွာ ပိုမိုအားထုတ်ရမည်။ ယင်းတို့ကို အကြိမ်အနည်းငယ်မျှ ဖတ်ရှုခြင်းမျှက မလုံလောက်ပေ။ သင့်အနေဖြင့် လက်တွေ့ အတွေ့အကြုံရှိသည်အထိ ယင်းတို့ကို သေချာစွာ အကြိမ်များစွာ ဖတ်ရှုရမည်၊ ယင်းတို့ကို မကြာခဏ တွေးဆကာ မိတ်သဟာယပြုရမည်။ သင်၏ အသက်တာတွင် ယင်းတို့ကို လက်တွေ့လုပ်ဆောင်ရမည်။ ထို့နောက်တွင်မှ သမ္မာတရားကို သင် နားလည်နိုင်ပေသည်။ ထို့အပြင်၊ အချို့သော အကြောင်းအရာများနှင့်ပတ်သက်၍ သင် ရှင်းလင်းစွာ မိတ်သဟာယမပြုနိုင်လျှင်၊ သင် မိတ်သဟာယပြုနိုင်သည့် မည်သည့်အတိုင်းအတာထိမဆိုသာ မိတ်သဟာယပြုလော့။ ယခုအချိန်တွင် သင် ရှင်းလင်းစွာ အမှန်တကယ် မိတ်သဟာယမပြုနိုင်သည့် အကြောင်းအရာများကို ဘေးဖယ်ထားလော့။ ပထမဆုံးအနေဖြင့် ပေါ့တန်သည့်အရာမှသည် နက်နဲသည့်အရာ၊ သင်တို့အတွက် နားလည်ရန် လွယ်ကူသည့် အရာများနှင့် သင်တို့၏ လက်ရှိ အတွေ့အကြုံအဆင့်က လက်လှမ်းမီနိုင်သည့် အရာများကို မိတ်သဟာယပြုရန် ရွေးချယ်လော့။ အသက်ဝင်ရောက်မှုသည် ရိုးရှင်းသည့် ကိစ္စတစ်ခုမဟုတ်သကဲ့သို့ သုံးနှစ် သို့မဟုတ် ငါးနှစ်မျှသာ ယုံကြည်ပြီးနောက် နက်ရှိုင်းစွာ ဝင်ရောက်ရန်မှာ မဖြစ်နိုင်ပေ။ ထိုအရာမှာ အရွယ်ရောက်သူတစ်ဦး ဖြစ်လာသည့် ဖြစ်စဉ်နှင့် အတူတူပင် ဖြစ်သည်။ ကလေးဘဝမှ တစ်စတစ်စ အနှစ် ၂၀ သို့မဟုတ် ၃၀ ကြာပြီးနောက် လူကြီးတစ်ဦး ဖြစ်လာသည်အထိ တဖြည်းဖြည်း ကြီးထွားခြင်းဖြစ်သည်။ ဘုရားသခင်ကို ယုံကြည်ခြင်းသည်လည်း ဤသို့ နှစ်ပေါင်းများစွာ တွေ့ကြုံခြင်း လိုအပ်ပြီး၊ ဘုရားသခင်ကို ကျိုးနွံနာခံခြင်းနှင့် ချစ်ခြင်းအကြောင်း သမ္မာတရားများအတွက်မူ၊ ယင်းတို့ကို တွေ့ကြုံရန် တစ်ဘဝလုံး အချိန်ကြာတတ်ပေသည်။ လူအချို့က၊ “ဘုရားနှုတ်ကပတ်တော်များကို ဤသို့ ကျွန်ုပ် စားသောက်သော်လည်း၊ ကျွန်ုပ်၏ စိတ်သဘောထားအတွက် ပြောင်းလဲမှုတစ်ခုခု ပြုလုပ်ပြီးပြီလောဟူသည်ကို ကျွန်ုပ် မည်သို့ အတိအကျ အကဲဖြတ်၍ရပါသနည်း”ဟု ပြောကြသည်။ ညီအစ်ကို မောင်နှမများစွာတို့သည် ဤမေးခွန်းနှင့်ပတ်သက်၍ ပူပန်ကြသည်။ ငါ့ကိုပြောလော့၊ ကလေးငယ်တစ်ဦးသည် မွေးဖွားသည်မှာ မကြာသေးဘဲ သူ၏ မိခင်က နို့တိုက်ကျွေးကာ စောင့်ရှောက်သည့်အချိန်တွင်၊ ထိုကလေးက သူ မည်သည့်အချိန်တွင် လူကြီးတစ်ဦးအဖြစ်သို့ ကြီးထွားလိမ့်မည်ကို ဂရုစိုက်သလော။ ဂရုမစိုက်သည်မှာ အမှန်ဖြစ်၏။ အဘယ်ကြောင့်ဆိုသော် သူ နားမလည်သောကြောင့် ဖြစ်သည်။ ထို့ကြောင့် ဤမေးခွန်းကို သင် မေးရန်မလိုပေ။ ဝိညာဉ်ရင့်ကျက်မှုအရ သင် ကြီးထွားသည်အထိသာ စောင့်ဆိုင်းလော့။ ထို့နောက်တွင် သင် အလိုအလျောက် နားလည်လိမ့်မည်ဖြစ်ပြီး၊ သင် ပြောင်းလဲသင့်သည့်အချိန် ရောက်လာသည့်အခါ၊ အလိုအလျောက် ထိုသို့ ပြောင်းလဲသွားလိမ့်မည် ဖြစ်သည်။ ဘုရားသခင်သည် သင်ခန်းစာများကို သင့်အား သင်ယူစေရန် အချို့သော ပတ်ဝန်းကျင်များ သို့မဟုတ် လူများ၊ ဖြစ်ရပ်များနှင့် အမှုအရာများကို စီစဉ်လျက်၊ သင် ဖြတ်သန်းရသည့် အဆင့်တိုင်းနှင့် ကာလတိုင်းတွင် တစ်စုံတစ်ရာကို လုပ်ဆောင်လိမ့်မည်။ သင်၏ ဘုရားသခင်ကို ယုံကြည်မှုအား အစမှ ယခုထိတိုင်၊ ပြန်စဉ်းစားလော့။ ဘုရားသခင်ကို သင် စတင်ယုံကြည်ခဲ့ချိန်က ရှိခဲ့သည့် အမြင်အမျိုးအစားများနှင့် ယခု သင်၏ အမြင်များကို နှိုင်းယှဉ်လော့။ ပြီးလျှင် သင် ပြောင်းလဲပြီးပြီလောဟူသည်ကို သင် သိရှိရလိမ့်မည်။ ယခုတွင်၊ သင်တို့အနေဖြင့် လုပ်ဆောင်ရန် အရေးအကြီးဆုံးသောအရာမှာ ဘုရားနှုတ်ကပတ်တော်များကို ပိုမို စားသောက်ရန်၊ ပိုမို မိတ်သဟာယပြုရန်၊ တရားဒေသနာများကို ပိုမို နားထောင်ရန်နှင့် ဘုရားနှုတ်ကပတ်တော်များနှင့်ပတ်သက်၍ သာ၍ ကြိုးစားလုပ်ဆောင်ရန် ဖြစ်သည်။ ဤသည်မှာ အလွန် အရေးပါပြီး၊ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိခြင်းအတွက် အဓိက သတ်မှတ်ချက်ဖြစ်သည်။ သင်သည် ဘုရားနှုတ်ကပတ်တော်များကို ဖတ်ရှုခြင်း သို့မဟုတ် သမ္မာတရားနှင့်ပတ်သက်၍ မိတ်သဟာယပြုခြင်းမရှိဘဲ သန့်ရှင်းသော ဝိညာဉ်တော်၏ တို့ထိခြင်းကို မည်သို့ ခံစားရမည်၊ စိတ်ဝိညာဉ်အတွင်း မည်သို့ အသက်ရှင်ပြီး ဝိညာဉ်ရေးရာ ပြည့်ဝရမည်ဟူသည်တို့ကိုသာ အာရုံစိုက်လျှင် ရလဒ်များကို စွမ်းဆောင်ရရှိနိုင်သလော။ ဤအရာများအားလုံးက အဓိကမဟုတ်သောကြောင့် ယင်းတို့ကို အမြဲ အာရုံစိုက်ခြင်းသည် အဓိပ္ပာယ်မရှိပေ။ သို့ဆိုလျှင် အရေးအကြီးဆုံးသောအရာမှာ အဘယ်နည်း။ ဘုရားနှုတ်ကပတ်တော်များကို ပိုမို စားသောက်ခြင်း ဖြစ်သည်။ သူ၏ နှုတ်ကပတ်တော်များကို သင် သေချာစွာ စားသောက်ခြင်းမရှိလျှင်၊ နေ့စဉ် သင် စုဝေးလျှင်ပင် သို့မဟုတ် ဘာသာရေး အခမ်းအနားများကို ကောင်းစွာ ဦးစီးဦးရွက်ပြုလျှင်ပင်၊ သမ္မာတရားကို လက်တွေ့လုပ်ဆောင်ရန် မဆိုထားနှင့် ထိုသမ္မာတရားကို နားလည်နိုင်မည်ပင် မဟုတ်။ ဤသည်မှာ အဘယ့်ကြောင့်ဆိုသော် သမ္မာတရားအားလုံးက ဘုရားနှုတ်ကပတ်တော်များအတွင်းတွင် ပါရှိပြီး၊ သူ၏ နှုတ်ကပတ်တော်များကို မစားသောက်လျှင် ထိုသမ္မာတရားကို မည်သည့်အခါတွင်မျှ သင် ရရှိလိမ့်မည် မဟုတ်သောကြောင့် ဖြစ်သည်။ သမ္မာတရားအားလုံးက ဘုရားနှုတ်ကပတ်တော်များမှလာပြီး၊ သူ၏ နှုတ်ကပတ်တော်များကို သင် စွန့်ခွာလျှင်၊ ဘုရားသခင်ကို စွန့်ခွာသည့်သဘောသက်ရောက်သည်။ သင်သည် ဘုရားနှုတ်ကပတ်တော်များကို စားသောက်ခြင်းမှ သွေဖည်လျှင်၊ သင်သည် ဘုရားသခင်ကို ယုံကြည်နေခြင်းမဟုတ်သကဲ့သို့ ဘာသာတရားမရှိသူများထဲမှ တစ်ဦးဖြစ်သည်။ ထိုအခါ၊ သင်၏ အပြုအမူက မည်မျှ ကောင်းမွန်နိုင်သည်ဖြစ်စေ၊ ကယ်တင်ခြင်းကို မည်သည့်အခါတွင်မျှ စွမ်းဆောင်ရရှိနိုင်လိမ့်မည် မဟုတ်။ ထို့ကြောင့်၊ ဘုရားသခင်ကို ယုံကြည်သောသူတို့အတွက်၊ သူ၏ နှုတ်ကပတ်တော်များကို စားသောက်ခြင်းသည် အရေးအကြီးဆုံးသောအရာ ဖြစ်သည်။ ဘုရားနှုတ်ကပတ်တော်များကို သင် ကြိုးစားလုပ်ဆောင်လျှင်၊ သင် အားထုတ်သမျှလောက် ရရှိလိမ့်မည်။ ဤအကျိုးတရားများ အတိအကျ မည်မျှ ကြီးမားသည်ကို ဂရုစိုက်ရန်မဆိုထားနှင့်၊ စစ်ဆေးရန်၊ ချိန်ဆရန်ပင် သင့်အတွက် မလိုအပ်ပေ။ ဤသည်မှာ သင်၏ တာဝန် မဟုတ်။ ဘုရားသခင်က သူ၏ အမှုကို လုပ်ဆောင်လိမ့်မည်ဖြစ်ပြီး ဘုရားသခင်က သင့်ကို ရှင်းပြချက်တစ်ခု ပေးလိမ့်မည်၊ သင့်ကို ဉာဏ်အလင်းပေးလိမ့်မည်ဖြစ်ပြီး သိခွင့်ပေးလိမ့်မည်။ ထို့ကြောင့်၊ အနာဂတ်တွင် တစ်စုံတစ်ဦးက၊ “မည်သည့် အချိန်တွင် ဘုရားသခင်က ကျွန်ုပ်ကို စစ်ဆေးလိမ့်မည်နည်း။ ကျွန်ုပ် ခိုင်မာစွာ ရပ်တည်နိုင်လိမ့်မည်လော။ ကျွန်ုပ်၏ စိတ်သဘောထားသည် အမှန်တကယ် မည်မျှ ပြောင်းလဲပြီးပြီနည်း။ ဘုရားသခင်က သေချာတိကျသည့် အဖြေတစ်ခု ကျွန်ုပ်ကို မပေးနိုင်သလော”ဟု တစ်ဖန် မေးလျှင်၊ ဤသည်မှာ တရားလွန်ဖြစ်ပြီး အကျိုးသင့်အကြောင်းသင့် မဟုတ်ပေ။ ထိုသို့သော အရာများကို စိတ်ဝင်စားရန် သင့်အတွက် မလိုအပ်ပေ။ တစ်နေ့ သင့်တွင် ဝိညာဉ်ရင့်ကျက်မှု ရှိပြီး၊ သင်၏ စိတ်သဘောထား အမှန်တကယ် ပြောင်းလဲပြီးဖြစ်သည့်အခါ၊ ဘုရားသခင် တောင်းဆိုသည့် နည်းစနစ်များကို အသုံးပြုလျက် သင့်အပေါ် ကျရောက်သည့် အခြေအနေတစ်ခုကို သင် အောင်မြင်ကျော်လွှားနိုင်လိမ့်မည်ဖြစ်ပြီး မှန်ကန်စွာ ကိုင်တွယ်နိုင်လိမ့်မည်။ ထို့နောက်တွင် သင် ပြောင်းလဲပြီးဖြစ်သည်ကို သင် သိရှိလိမ့်မည်။ ဤသည်မှာ အပြင်ပန်း ပြောင်းလဲမှုတစ်ခု မဟုတ်ဘဲ အတွင်းပိုင်း ပြောင်းလဲမှုဖြစ်ပြီး စိတ်သဘောထားနှင့် အနှစ်သာရတွင် ပြောင်းလဲခြင်းတစ်ခု ဖြစ်သည်။

စိတ်သဘောထားဆိုင်ရာ ပြောင်းလဲခြင်းသည် ညတွင်းချင်း ဖြစ်ပျက်သည့်အရာတစ်ခု သို့မဟုတ် နှစ်အချို့ကြာ တွေ့ကြုံပြီးနောက် စွမ်းဆောင်ရရှိနိုင်သည့်အရာတစ်ခု မဟုတ်ပေ။ လူအချို့သည် မိမိတို့၏ မကောင်းသည့် အကျင့်များကို ပြောင်းလဲရန် စတင်ချိန်တွင် မကြာခဏ ကျရှုံးပြီး ခလုတ်တိုက်ကြကာ၊ “ငါတော့ သွားပြီ။ မျှော်လင့်ချက်မဲ့ပြီ။ စိတ်သဘောထားဆိုင်ရာ ပြောင်းလဲခြင်းက ငါ့အတွက် မဟုတ်ပါ။ ပြောင်းလဲရန် ငါ့အတွက် မဖြစ်နိုင်ပါ။ ဤသေးငယ်သည့် အပြစ်အနာအဆာများ သို့မဟုတ် မကောင်းသည့် အကျင့်များကိုပင် ပြောင်းလဲရန် ငါ့အတွက် အလွန် ခက်ခဲလျှင်၊ ငါ၏ စိတ်သဘောထားကို ပြောင်းလဲရန် မုချ သာ၍ပင် ခက်ခဲလိမ့်မည်”ဟု စဉ်းစားကြသည်။ ၎င်းတို့သည် အပျက်သဘောဆောင်လာကြသည်၊ မျှော်လင့်ချက်မရှိသကဲ့သို့ ခံစားကြပြီး၊ ဘုရားနှုတ်ကပတ်တော်များကို အချိန်အတော်ကြာ စားသောက်ရန် မလိုမလားဖြစ်နေကြသည်။ တစ်ဦးတလေက ၎င်းတို့ကို ပြုပြင်သည့်အခါတိုင်းတွင်၊ ၎င်းတို့ အနှောင့်အယှက်ဖြစ်ကာ အပျက်သဘောဆောင်ကြသည်။ ၎င်းတို့သည် မိမိတို့တာဝန်များကို ထမ်းဆောင်ရန် မလိုမလားဖြစ်နေကြပြီး၊ သမ္မာတရားကို လုံးဝ စိတ်မဝင်စားကြပေ။ ဤသည်မှာ မည်သည့် အခြေအနေဖြစ်သနည်း။ ဤသည်မှာ ဆိုးရွားသော ပြဿနာတစ်ခု ဖြစ်သည်။ ဤအတွေ့အကြုံမျိုး သင်တို့ထံတွင် ရှိဖူးသလော။ သင်တို့၏ အသက်အတွေ့အကြုံ ဖြစ်စဉ်တွင်၊ သင်တို့ အမြဲ အပျက်သဘောဆောင်၊ အားနည်း၊ ကျရှုံးပြီး ခလုတ်တိုက်နေမည်ကို သင်တို့ စိုးရွံ့ကြသလော။ သင် စိုးရွံ့သည်ဖြစ်စေ၊ မစိုးရွံ့သည်ဖြစ်စေ၊ စိတ်သဘောထားဆိုင်ရာ ပြောင်းလဲခြင်းက ညတွင်းချင်း မဖြစ်သည်မှာ အမှန်တရားတစ်ခု ဖြစ်သည်။ ဤသည်မှာ အဘယ့်ကြောင့်ဆိုသော် စိတ်သဘောထားဆိုင်ရာ ပြောင်းလဲခြင်းသည် လူသားမျိုးနွယ်၏ ဖောက်ပြန်ပျက်စီးသော သဘာဝ၏ တကယ့် ရင်းမြစ်မှ အစပြုကာ ထိုအရာသည် လုံးလုံးလျားလျား၊ အပြည့်အဝ ပြောင်းလဲခြင်း ဖြစ်သောကြောင့် ဖြစ်သည်။ တစ်စုံတစ်ဦးက ကင်ဆာရောဂါရပြီး အကျိတ်ဖြစ်သည့်အချိန်ကဲ့သို့ ဖြစ်သည်။ အကျိတ်ကို ဖယ်ရှားရန် ထိုသူကို ခွဲစိတ်ရမည်။ ဆင်းရဲဒုက္ခများစွာကို သည်းညည်းခံရမည်ဖြစ်ပြီး ထိုအရာသည် အလွန် ရှုပ်ထွေးသော လုပ်ငန်းစဉ်တစ်ခု ဖြစ်သည်။ စိတ်သဘောထားဆိုင်ရာ ပြောင်းလဲခြင်း ဖြစ်စဉ်တွင်၊ သမ္မာတရား အနည်းငယ်ကို သိနားလည်ခြင်း သို့မဟုတ် စိတ်သဘောထားဆိုင်ရာ ပြောင်းလဲခြင်း၏ သွင်ပြင်လက္ခဏာတစ်ခုကို စွမ်းဆောင်ရရှိခြင်း မရှိမီ အမှုအရာများစွာကို သင် ဖြတ်သန်းကောင်းဖြတ်သန်းရနိုင်သည် သို့မဟုတ် နောက်ဆုံးတွင် အပြောင်းအလဲ အနည်းငယ် မရရှိမီ သင်သည် လူများ၊ ဖြစ်ရပ်များ၊ အမှုအရာများနှင့် မတူကွဲပြားသော ပတ်ဝန်းကျင် များစွာကို တွေ့ကြုံကောင်းတွေ့ကြုံနိုင်ပြီး မှားယွင်းသည့် လမ်းချိုးများစွာကို ပြုလုပ်ကောင်းပြုလုပ်နေနိုင်သည်။ ဤပြောင်းလဲခြင်းသည် မည်မျှ ကြီးမားသည်ဖြစ်စေ တန်ဖိုးရှိပြီး၊ ထိုအတွက် သင်က များစွာ ဆင်းရဲဒုက္ခခံခဲ့ရပြီး ကြီးမားသည့် အဖိုးအခပေးခဲ့သောကြောင့် ဘုရားသခင်၏ အမြင်တွင် ထိုအရာသည် မြတ်နိုးတန်ဖိုးထားခံရကာ ဂုဏ်ပြုခြင်းခံရလေသည်။ ဘုရားသခင်သည် လူတို့၏ စိတ်နှလုံး အတွင်းပိုင်းနေရာများကို စိစစ်သည်၊ ၎င်းတို့၏ အတွေးများနှင့် ဆန္ဒများအပြင် ၎င်းတို့၏ အားနည်းချက်များကိုလည်း သိရှိသည်။ သို့သော် အားလုံးထဲတွင် ၎င်းတို့ လိုအပ်သည့်အရာကို ဘုရားသခင် အသိဆုံးဖြစ်သည်။ လက်တွေ့ကျသည့် ဘုရားသခင်နောက်လိုက်ရန် ငါတို့တွင် ဤစိတ်ပိုင်းဖြတ်ချက် ရှိရမည်။ မည်မျှ ကြီးမားသည့် ပတ်ဝန်းကျင်များကို ငါတို့ ကြုံရသည်ဖြစ်စေ၊ မည်သည့် အခက်အခဲမျိုးများကို ရင်ဆိုင်ရသည်ဖြစ်စေ၊ ငါတို့ မည်မျှ အားနည်း၊ အပျက်သဘောဆောင်ကြသည်ဖြစ်စေ၊ ငါတို့၏ စိတ်သဘောထားဆိုင်ရာ ပြောင်းလဲမှု သို့မဟုတ် ဘုရားသခင် ပြောဆိုပြီးဖြစ်သည့် နှုတ်ကပတ်တော်များတွင် ငါတို့ ယုံကြည်ခြင်း ပျောက်ဆုံး၍မရပေ။ ဘုရားသခင်သည် လူသားမျိုးနွယ်ထံ ကတိတစ်ခုကို ပြုပြီးဖြစ်ကာ လူတို့အနေဖြင့် ထိုအရာကို သယ်ဆောင်ရန် စိတ်ပိုင်းဖြတ်ချက်၊ ယုံကြည်ခြင်းနှင့် ဇွဲလုံ့လတို့ လိုအပ်သည်။ ဘုရားသခင်သည် သူရဲဘောနည်းသူများကို မနှစ်သက်ပေ။ စိတ်ပိုင်းဖြတ်ချက်ရှိသည့်လူများကို သူ နှစ်သက်သည်။ သင်သည် ဖောက်ပြန်ပျက်စီးမှုများစွာ ထုတ်ဖော်ပြပြီးလျှင်ပင်၊ မှားယွင်းသည့် လမ်းကြောင်းကို ကြိမ်ဖန်များစွာ လျှောက်ပြီးဖြစ်လျှင်ပင်၊ သို့မဟုတ် ပြစ်မှားမှုများစွာ ကျူးလွန်ပြီးဖြစ်လျှင်ပင်၊ ဘုရားသခင်နှင့်ပတ်သက်၍ ညည်းညူပြီးဖြစ်လျှင်ပင်၊ သို့မဟုတ် ဘာသာတရားအတွင်းမှ ဘုရားသခင်ကို အတိုက်အခံလုပ်ပြီးဖြစ်လျှင်ပင် သို့မဟုတ် သင်၏ စိတ်နှလုံးတွင် သူ့အပေါ် ပြစ်မှားစော်ကားမှု စသည်ဖြင့် သိုထားပြီးဖြစ်လျှင်ပင်၊ ဘုရားသခင်က ထိုအရာအားလုံးတို့ကို လုံးဝ မကြည့်ပေ။ တစ်စုံတစ်ဦးက သမ္မာတရားကို လိုက်စားခြင်း ရှိမရှိဆိုသည်နှင့် တစ်နေ့တွင် ထိုသူသည် ပြောင်းလဲနိုင်ခြင်း ရှိမရှိဆိုသည်ကိုသာ ဘုရားသခင် ကြည့်သည်။ သမ္မာကျမ်းစာတွင် ပျောက်သောသား ပြန်လာခြင်း အကြောင်း ဇာတ်လမ်းတစ်ခု ပါရှိသည်။ သခင်ယေရှုက ဤပုံဥပမာကို အဘယ့်ကြောင့် အသုံးပြုခဲ့သနည်း။ ယင်းမှာ လူသားမျိုးနွယ်ကို ကယ်တင်ဖို့ ဘုရားသခင်၏ ရည်ရွယ်ချက်သည် ရိုးသားစစ်မှန်သည်ကိုလည်းကောင်း၊ ဘုရားသခင်သည် လူများအား နောင်တရပြီးပြောင်းလဲဖို့ အခွင့်အရေး ပေးသည်ကိုလည်းကောင်း လူတို့နားလည်စေရန် ဖြစ်သည်။ ဤဖြစ်စဉ်တစ်လျှောက်တွင် ဘုရားသခင်သည် လူများကို နားလည်ပြီး ၎င်းတို့၏ အားနည်းချက်များ၊ ၎င်းတို့ ဖောက်ပြန်ပျက်စီးခြင်း၏ အတိုင်းအတာတို့နှင့်ပတ်သက်၍ နက်နဲသော သိကျွမ်းမှုရှိသည်။ လူတို့သည် လဲကျပြီး ရှုံးနိမ့်မည်ကို သူသိထားသည်။ လမ်းလျှောက်သင်နေသည့် ကလေးကဲ့သို့ ဖြစ်သည်။ သူသည် ခန္ဓာကိုယ် မည်မျှသန်စွမ်းပါစေ၊ လဲကျပြီး ယိမ်းယိုင်သည့်အချိန်များ၊ အရာဝတ္ထုများကို တိုက်မိပြီး လဲသည့်အချိန်များ ရှိပေလိမ့်မည်။ မိခင်တစ်ဦးက သူ၏ ကလေးကို နားလည်သလောက် လူတိုင်းကို ဘုရားသခင် နားလည်သည်။ လူတစ်ဦးစီ၏ အခက်အခဲများ၊ ၎င်းတို့၏ အားနည်းချက်များနှင့် လိုအပ်ချက်များကို သူနားလည်သည်။ ထိုထက်သာ၍ပင် လူတို့က အသက်ဝင်ရောက်ခြင်းနှင့် စိတ်သဘောထားဆိုင်ရာ ပြောင်းလဲမှု ဖြစ်စဉ်တွင် မည်သည့် အခက်အခဲများ၊ အားနည်းချက်များနှင့် ကျရှုံးမှုများ ရင်ဆိုင်ရလိမ့်မည်ကို ဘုရားသခင် နားလည်သည်။ ဤသည်တို့မှာ ဘုရားသခင်က အကောင်းဆုံး နားလည်သည့်အရာများ ဖြစ်သည်။ သို့ဖြစ်၍ ဘုရားသခင်က လူတို့ စိတ်နှလုံးများ၏ အတွင်းပိုင်းနေရာများကို စိစစ်သည်ဟု ဆိုကြခြင်းဖြစ်သည်။ သင် မည်မျှ အားနည်းသည်ဖြစ်စေ၊ ဘုရားသခင်၏ နာမကို သင် မစွန့်ပယ်သရွေ့၊ သို့မဟုတ် သူနှင့် ဤလမ်းခရီးတို့ကို မစွန့်ခွာသရွေ့၊ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် သင့်တွင် အခွင့်အရေး အမြဲ ရှိလိမ့်မည်။ သင့်ထံတွင် ဤအခွင့်အရေးရှိလျှင်၊ ရှင်သန်ကျန်ရစ်ဖို့ မျှော်လင့်ချက်ရှိပြီး၊ ထို့ကြောင့် ဘုရားသခင်၏ ကယ်တင်ခြင်းခံရဖို့ မျှော်လင့်ချက် ရှိပေသည်။ စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်ပြီး၊ ထိုအတွက် မည်သည့် ဖြစ်စဉ်မျိုး လိုအပ်သည်ကို ငါတို့ နားလည်သည့်အခါ၊ ငါတို့ မကြောက်ရွံ့သင့်ဘဲ ယုံကြည်ခြင်းရှိသင့်ကာ ဘုရားသခင်ရှေ့မှောက်တွင်၊ “အို ဘုရားသခင်။ ကျွန်ုပ် အလွန် နက်ရှိုင်းစွာ ဖောက်ပြန်ပျက်စီးပါသည်။ စိတ်သဘောထားဆိုင်ရာ ပြောင်းလဲခြင်းက မည်သည့်အရာဖြစ်သည်ကို မဆိုထားနှင့်၊ သမ္မာတရားက မည်သည့်အရာဖြစ်သည်ကိုပင် ကျွန်ုပ် မသိပါ။ ကိုယ်တော်၏ ကယ်တင်ခြင်းကို ကျွန်ုပ် အမှန်တကယ် လိုအပ်ပါသည်၊ ပြီးလျှင် ကျွန်ုပ် ကိုယ်တော်၏ နှုတ်ကပတ်တော်များကို မည်သို့ နားလည်ကာ လက်တွေ့လုပ်ဆောင်ရမည်၊ ထိုနှုတ်ကပတ်တော်များမှ အသိပညာနှင့် အတွေ့အကြုံကို မည်သို့ ရရှိကာ ထိုသို့ဖြင့် ကိုယ်တော်၏ နှုတ်ကပတ်တော်များကို ကျွန်ုပ်၏ ဘဝထဲသို့ မည်သို့ ယူဆောင်ရမည်ဆိုသည်နှင့် ကျွန်ုပ်၏ စကားနှင့် လုပ်ရပ်တိုင်း၊ ကျွန်ုပ်၏ လှုပ်ရှားမှုတစ်ခုစီတိုင်းတွင်၊ ကျွန်ုပ်၏ ရည်ရွယ်ချက်အားလုံးနှင့် ကျွန်ုပ် လုပ်ဆောင်သမျှတိုင်းတွင် ကိုယ်တော်၏ ဉာဏ်အလင်းပေးခြင်းနှင့် လမ်းပြမှုတို့ကို မည်သို့ ရှိရမည်ဟူသည်တို့ကို သိရှိကောင်းသိရှိနိုင်ရန်အလို့ငှာ ကိုယ်တော် ကျွန်ုပ်ကို ကူညီကာ ထောက်ပံ့ပေးရန်အတွက် ကျွန်ုပ် အမှန်တကယ် လိုအပ်ပါသည်။ ဤအရာအတွက် ကျွန်ုပ် မျှော်လင့်ပါသည်၊ ဤအရာအတွက် ကျွန်ုပ် ဆာငတ်ပါသည်။ ကိုယ်တော်ကို စိတ်ကျေနပ်စေရန် ပုံမှန်လူ့သဘာဝနှင့် စစ်မှန်သော လူသား ပုံသဏ္ဌာန်ကို အသက်ရှင်နေထိုင်ဖို့ ကျွန်ုပ် တောင့်တပါသည်။ သို့ရာတွင် ဤအရာကို ကျွန်ုပ် မစွမ်းဆောင်မရရှိနိုင်သေးပါ။ ကျွန်ုပ်၏ ဖောက်ပြန်ပျက်စီးခြင်း အလွန်ကြီးမားနေသေးသည်မှာ ထိုအရာကို ကျွန်ုပ်ဘာသာပင်လျှင် နားလည်သဘောပေါက်ခြင်း မရှိပါ။ ကျေးဇူးပြုပြီး ကျွန်ုပ်ကို ထုတ်ဖော်ပါ၊ ကျွန်ုပ်အတွက် ကူညီမစပြီး ထောက်ပံ့ပေးတော်မူပါ။ ဤသည်မှာ ယခု ကျွန်ုပ် လိုအပ်သည့်အရာ ဖြစ်ပါသည်”ဟု ဆုတောင်းသင့်သည်။ သင်သည် ဤဆုတောင်းခြင်းမျိုးနှင့် ဤစိတ်ပိုင်းဖြတ်ချက်မျိုး ရှိသင့်သည်။ ဤကဲ့သို့ ဆုတောင်းပြီးနောက်တွင်၊ သင်၏ စိတ်နှလုံးနှင့် သင်၏ ဘဝသည် သင် သိပင်မသိလိုက်ဘဲ ပြောင်းလဲသွားလိမ့်မည်။ အဘယ့်ကြောင့်ဆိုသော် သင် ဆုတောင်းပြီး ရှာဖွေပုံက သင်၏ စိတ်ပိုင်းဖြတ်ချက်တွင်လည်းကောင်း၊ သင်၏ စိတ်ပိုင်းဖြတ်ချက်ကို ဘုရားသခင် ဖြည့်ဆည်းပုံတွင်လည်းကောင်း ထင်ဟပ်နေသောကြောင့် ဖြစ်သည်။ ကျရှုံးမှုကို သင် အမြဲ ကြောက်ရွံ့နေလျှင် အဆင်ပြေမည်မဟုတ်။ မည်သည့်အရာမဆို သင့်ထံ အမှန်တကယ် မဖြစ်ပျက်မီတွင် ကြောက်ရွံ့တတ်လာခြင်းက သင်သည် စိတ်သဘောထားဆိုင်ရာ ပြောင်းလဲခြင်းနှင့် ပတ်သက်လာသည့်အခါ စိတ်ပိုင်းဖြတ်ချက်နှင့် ယုံကြည်ခြင်း ကင်းမဲ့သည်ကိုသာ သက်သေပြပေသည်။ ပထမဆုံးအနေဖြင့် စိတ်သဘောထားဆိုင်ရာ ပြောင်းလဲခြင်းက ညတွင်းချင်း မဖြစ်သည်ကို သင် နားလည်ရမည်။ လူသားမျိုးနွယ်သည် ညတွင်းချင်း စာတန်၏ အလွန်နက်ရှိုင်းစွာ ဖောက်ပြန်ပျက်စီးစေခြင်းခံရသည်ဟု သင် ထင်သလော။ မဟုတ်ပေ၊ လူတို့သည် ထောင်စုနှစ်များကြာ စာတန်၏ ဖောက်ပြန်ပျက်စီးစေခြင်း ခံရပြီးဖြစ်သည်။ ၎င်းတို့၏ စာတန်ဆန်သော သဘာဝသည် လုံးလုံးလျားလျား ဖော်ထုတ်ခံရနှင့်ပြီးဖြစ်ကာ ၎င်းတို့ မထိန်းချုပ်နိုင်သည့်အဆင့်သို့လည်းကောင်း၊ ၎င်းတို့၏ ပင်ကို ထုတ်ဖော်မှုများက စာတန်၏ ထုတ်ဖော်မှုများထက် ပိုလွန်သည့်အဆင့်သို့လည်းကောင်း တိုးပွားလာပြီးဖြစ်သည်။ ၎င်းတို့သည် ဘုရားသခင်၏ ရန်သူများဖြစ်သည့် အဆင့်နှင့် တစ်စုံတစ်ရာက သမ္မာတရား သို့မဟုတ် ဘုရားနှုတ်ကပတ်တော်ဖြစ်ကြောင်း သို့မဟုတ် ဘုရားသခင်ထံမှ လာသောအရာ ဖြစ်ကြောင်း ၎င်းတို့ ကြားသည့်အခါတိုင်းတွင် စိတ်မဝင်စား၊ ပစ်ပစ်ခါခါငြင်းပြီး စက်ဆုပ်သည့်အဆင့်ထိ ရောက်ရှိပြီးဖြစ်သည်။ လူတို့သည် ထိုသို့သော အတိုင်းအတာတစ်ခုထိ ဖောက်ပြန်ပျက်စီးကာ ထုံထိုင်းကြသည်။ ထို့ကြောင့် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန် မဆိုထားနှင့်၊ သမ္မာတရားကို နားလည်ရန်ပင် ၎င်းတို့ အတွက် မလွယ်ကူပေ။ မိမိ၏ စိတ်သဘောထားကို ပြောင်းလဲခြင်းသည် မိမိ၏ အပြုအမူကို ပြောင်းလဲခြင်းလောက် မရိုးရှင်းပေ။ ထို့ကြောင့် ငါတို့သည် စိတ်သဘောထားဆိုင်ရာ ပြောင်းလဲခြင်းနှင့်ဆိုင်သည့် ဤကိစ္စရပ်အပေါ် မှန်ကန်သည့် သိနားလည်မှု ရှိရမည်ဖြစ်ပြီး၊ မှန်ကန်သည့် သဘောထားဖြင့် ချဉ်းကပ်ရမည်ဖြစ်သည်။ အထိန်းအကွပ်မဲ့သည့် ထွေရာစိတ်ကူးများတွင် ငါတို့ မွေ့လျော်၍ မရသကဲ့သို့၊ “ဘုရားသခင်ကို ကျွန်ုပ် ယုံကြည်ပြီး၊ သူ၏ နှုတ်ကပတ်တော်များကို တစ်လျှောက်လုံး စားသောက်နေခဲ့သည်။ ဘုရားသခင်က နောက်ထပ် အမှုအနည်းငယ်မျှသာ ပြုပြီး၊ နိမိတ်လက္ခဏာနှင့် အံ့ဖွယ်ရာအချို့ကို ပြုမည်ဆိုလျှင် ကျွန်ုပ် ပြောင်းလဲသွားမည် မဟုတ်လော”ဟု ပြော၍ မရပေ။ ဤသည်မှာ လက်တွေ့မကျသည့် အမြင်ဖြစ်ပြီး၊ လူသား စိတ်ကူးတစ်ခု ဖြစ်သည်။ ငါတို့သည် လူသား အယူအဆများနှင့် စိတ်ကူးများနောက် လိုက်လျှင်၊ လူတို့ကို စမ်းသပ်ကာ စစ်ဆေးရန်မဆိုထားနှင့်၊ သူ၏ တရားစီရင်ခြင်းအမှုပြုရန် ဘုရားသခင်အတွက် လိုအပ်မည်မဟုတ်သကဲ့သို့၊ လူသားမျိုးနွယ်၏ ဖောက်ပြန်ပျက်စီးမှုကို ဖော်ထုတ်ပြသည့် အလွန်များသော နှုတ်ကပတ်တော်များကို ဖော်ပြရန် သူ့အတွက် လိုအပ်မည် မဟုတ်ပေ။ ငါ့ကို ပြောလော့၊ ဘုရားသခင်၏ စီမံခန့်ခွဲမှု အစီအစဉ်တွင်၊ စာတန်ကို အနိုင်ယူရန်အလို့ငှာ သူသည် လူသားမျိုးနွယ်ကို ကယ်တင်သလော သို့မဟုတ် လူသားမျိုးနွယ်ကို ကယ်တင်ရန်အလို့ငှာ စာတန်ကို သူ တိုက်ခိုက်သလော။ (လူသားမျိုးနွယ်ကို ကယ်တင်ရန်အလို့ငှာ စာတန်ကို သူ တိုက်ခိုက်ခြင်း ဖြစ်ပါသည်။) မှန်ပေ၏။ ငါတို့သည် ဘုရားသခင်၏ စီမံခန့်ခွဲမှု အစီအစဉ်အပေါ် မှန်ကန်တိကျသည့် သိနားလည်မှု ရှိရမည်ဖြစ်သည်။ ထို့ကြောင့်၊ အနာဂတ်တွင်၊ “ဘုရားသခင်က အဘယ်ကြောင့် စာတန်ကို မဖျက်စီးလိုက်သနည်း”ဟူသော မိုက်မဲသည့် ပြောဆိုချက်ကို မမြွက်ဆိုနှင့်။ စာတန်၏ ဖောက်ပြန်ပျက်စီးခြင်းမရှိဘဲ၊ ငါတို့ကို ကယ်တင်ရန်အလို့ငှာ ဘုရားသခင်က အလွန်များသည့် သမ္မာတရားများကို ဖော်ပြမည်လော။ ယခု အလွန်များသည့် သမ္မာတရားများကို ငါတို့ ရရှိပြီးဖြစ်မည်လော။ စာတန်၏ ဖောက်ပြန်ပျက်စီးခြင်းမရှိဘဲ၊ လူသားမျိုးနွယ်ကို ကယ်တင်ရန် ဘုရားသခင်၏ စီမံခန့်ခွဲခြင်း အစီအစဉ်သည် မည်သည့်အခါတွင်မျှ ထွက်ပေါ်မည်မဟုတ်သကဲ့သို့၊ နောက်ဆုံးသော ကာလရှိ ဤလူတစ်စုကို ကျန်ရှိသည့်သူများဖြစ်လာရန် စုံလင်စေဖို့ ဘုရားသခင် စီစဉ်ခဲ့မည်မဟုတ်ပေ။ ဘုရားသခင်သည် လူသားမျိုးနွယ်ကို ကယ်တင်ပြီး လူတစ်စုကို ရရှိရန်အတွက် စာတန်ကို တိုက်ပွဲဝင်သည်။ စာတန်ကို တိုက်ခိုက်ရန် ဘုရားသခင်က လူ့ဇာတိခံယူခြင်းသည် ငါတို့ လူစုကို စုံလင်စေခြင်းအတွက် လုံးလုံးလျားလျား ဖြစ်သည်ဟုလည်း ဆိုနိုင်သည်။ ထို့ကြောင့်၊ ဘုရားသခင်၏ ရည်ရွယ်ချက်နှင့် သူ၏ စီမံခန့်ခွဲမှု အစီအစဉ်၏ ပန်းတိုင်နှင့် အဓိကအချက်မှာ စစ်မှန်သည့် လူတစ်စုကို ရရှိရန်ဖြစ်သည်ကို ငါတို့ မြင်ကြပြီးဖြစ်သည်။ ဤသည်မှာ ဘုရားသခင်၏ စီမံခန့်ခွဲမှု အစီအစဉ်ဖြစ်သည်။ ထို့ကြောင့် ဘုရားသခင်အပေါ် မိမိ၏ ယုံကြည်မှုတွင် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန်နှင့် ဘုရားသခင် ချစ်ပြီး၊ ရရှိရန် ဆန္ဒရှိသည့် စစ်မှန်သော လူတစ်ဦး အပြည့်အဝ ဖြစ်လာနိုင်ရန် မည်မျှ အရေးကြီးသည်ကို ငါတို့ မြင်နိုင်သည်။

သင်တို့တွင် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိခြင်းအတွက် လမ်းကြောင်းတစ်ခု ရှိသလော။ မည်သည့် အရာများ ပြောင်းလဲလိမ့်မည်ကို သင်တို့ သိကြသလော။ သမ္မာတရား၏ ဤသွင်ပြင်လက္ခဏာကို သင်တို့ ပုံမှန်အားဖြင့် မိတ်သဟာယပြုကြသလော။ ယခု၊ စိတ်သဘောထားဆိုင်ရာ ပြောင်းလဲခြင်းက အပြင်ပန်း အပြုအမူနှင့် ပြုမူနေထိုင်မှုတို့၌ သို့မဟုတ် စည်းမျဉ်းစည်းကမ်းများ၌ ပြောင်းလဲခြင်းများကို မရည်ညွှန်းသကဲ့သို့ မိမိ၏ ပင်ကိုစရိုက်ရှိ ပြောင်းလဲခြင်းများကိုလည်း မရည်ညွှန်းပုံနှင့်ပတ်သက်၍ ငါတို့ မိတ်သဟာယပြုခဲ့ကြသည်။ ထို့ကြောင့် အတိအကျ မည်သည့်အရာ ဖြစ်သနည်း။ ဤအရာကို သင်တို့ စဉ်းစားဖူးကြသလော။ ပထမဦးစွာ၊ ဘုရားသခင်က မည်သည့် စိတ်သဘောထားများနှင့် အမှုအရာများအား ပြောင်းလဲချင်သည်ကို ငါတို့ ရှာဖွေတွေ့ရှိကာ နားလည်ရမည်။ စိတ်သဘောထားဆိုင်ရာ ပြောင်းလဲခြင်းသည် လူတို့က သာ၍ တတ်သိနားလည်လာသည့် သို့မဟုတ် တတ်မြောက်လာသည့် အပြောင်းအလဲတစ်ခု ဖြစ်ဖို့ မဆိုထားနှင့်၊ အပြုအမူတွင် သို့မဟုတ် ပင်ကိုစရိုက်တွင် ပြောင်းလဲခြင်းတစ်ခုပင် မဟုတ်ပေ။ ဘုရားသခင်သည် သူ၏ နှုတ်ကပတ်တော်များဖြင့် လူတိုင်း၏ အတွေးများနှင့် အမြင်များကို ပြောင်းလဲချင်ပြီး၊ ၎င်းတို့အနေဖြင့် မိမိတို့ မြင်နိုင်သည့်အရာများတွင် ပြောင်းလဲမှုတစ်ခု စွမ်းဆောင်ရရှိနိုင်ရန်အလို့ငှာ၊ သမ္မာတရားကို နားလည်နိုင်စေချင်သည်။ ဤသည်မှာ ကဏ္ဍတစ်ခုသာ ဖြစ်ပြီး နောက်ထပ် ကဏ္ဍတစ်ခုမှာမူ လူတို့ ပြုမူနေထိုင်ပုံကို ကျောထောက်နောက်ခံပြုထားသည့် စည်းမျဉ်းများကို ပြောင်းလဲရန်ဖြစ်သည်။ ယင်းမှာ ဘဝအပေါ် ၎င်းတို့၏ သဘောထားအမြင်တွင် ပြောင်းလဲမှုတစ်ခု ဖြစ်သည်။ သို့တိုင် နောက်ထပ် ကဏ္ဍတစ်ခုမှာ လူတို့တွင် ပေါ်လွင်သည့် နက်နဲစွာ အမြစ်တွယ်နေသည့် စာတန်ဆန်သော သဘာဝနှင့် စိတ်သဘောထားတို့ကို ပြောင်းလဲရန်ဖြစ်သည်။ ယေဘုယျအနေဖြင့်၊ စိတ်သဘောထားဆိုင်ရာ ပြောင်းလဲခြင်းသည် ဤကဏ္ဍသုံးခုကို ခြုံငုံပေသည်။

ကနဦး၌ စိတ်သဘောထားဆိုင်ရာ ပြောင်းလဲမှု၏ ပထမ ကဏ္ဍဖြစ်သည့် အမှုအရာများကို လူတို့ ရှုမြင်သောနည်းလမ်းကို ဆွေးနွေးကြစို့။ အတိအကျပြောရသော် လူတို့၏ အတွေးများနှင့် အမြင်များသည် အရာရာကို ၎င်းတို့ မြင်သည့် နည်းလမ်းဖြစ်သည်။ လူသည် စာတန်၏ အလွန်နက်ရှိုင်းစွာ ဖောက်ပြန်ပျက်စီးစေခြင်း ခံရပြီးဖြစ်သည်မှာ ဤအတွေးနှင့် အမြင်များစွာသည် မှားယွင်းပြီး အဓိပ္ပာယ်မဲ့ကာ ဘုရားသခင်သည် လူတို့ကို အမှုအရာများအား ၎င်းတို့ ရှုမြင်သည့်နည်းလမ်းကို ပထမဆုံး ပြောင်းလဲခြင်းအားဖြင့် ကယ်တင်သည်။ ရိုးရှင်းသည့် ဥပမာတစ်ခုကို ကြည့်လော့။ အသိပညာအပေါ် သင်တို့၏ သိနားလည်မှုမှာ အဘယ်နည်း။ သိပ္ပံပညာအပေါ် သင်တို့၏ သိနားလည်မှုမှာ အဘယ်နည်း။ အသိပညာနှင့် သိပ္ပံပညာတို့သည် သမ္မာတရား ဖြစ်သလော။ ယင်းတို့သည် လူတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းနိုင်ပြီး ၎င်းတို့အား လူသား ပုံသဏ္ဌာန်အတိုင်း အသက်ရှင်နေထိုင်နိုင်စေသလော။ ယင်းတို့သည် စာတန်၏ စွမ်းအားမှ လူတို့ကို ကယ်တင်နိုင်သလော။ လူတို့အား ဘုရားသခင်ကို သိရှိပြီး ကျိုးနွံနာခံရန် ဦးဆောင်နိုင်သလော။ ထိုအရာများက ကယ်တင်ခြင်းနှင့် ကောင်းမွန်သော ခရီးပန်းတိုင်တစ်ခု ရရှိခြင်းဆီသို့ ဆိုက်ရောက်စေနိုင်သလော။ မုချ မလုပ်နိုင်ပေ။ လူတစ်ဦး၏ ဘဝတွင် အသိပညာ၏ အသုံးဝင်မှုမှာ အဘယ်နည်း။ ထိုအရာက ၎င်းတို့ထံ မည်သည့်အရာ ယူဆောင်ပေးနိုင်သနည်း။ လူအချို့က အသိပညာသည် ဤလောကတွင် တန်ဖိုးရှိသည့်အရာတစ်ခုဖြစ်သည်ဟုလည်းကောင်း၊ ၎င်းတို့ အသိပညာ သာ၍ ရှိလေ၊ ၎င်းတို့၏ အဆင့်အတန်းက ကြီးမားလေဖြစ်ပြီး ၎င်းတို့ ပိုတော်လေဖြစ်သည်၊ သာ၍ ဂုဏ်ရှိကာ ယဉ်ကျေးလေဖြစ်သည်ဟုလည်းကောင်း တွေးထင်ကြသည်။ ထို့ကြောင့် အသိပညာမရှိဘဲနှင့် ၎င်းတို့ အဆင်မပြေနိုင်ပေ။ လူအချို့က သင်သည် ကြိုးစားလေ့လာကာ သင်၏ အသိပညာကို ကြွယ်ဝစေလျှင်၊ အရာအားလုံးကို သင် ပိုင်ဆိုင်လိမ့်မည်၊ သင့်အနေဖြင့် အဆင့်အတန်း၊ ငွေကြေး၊ အလုပ်ကောင်းတစ်ခုနှင့် အနာဂတ်ကောင်းတစ်ခု ပိုင်ဆိုင်လိမ့်မည်ဟု တွေးထင်ကြသည်။ အသိပညာမရှိဘဲနှင့် ဤလောကတွင် အသက်ရှင်ရန် မဖြစ်နိုင်ဟု ၎င်းတို့ ယုံကြည်ကြသည်။ တစ်စုံတစ်ဦးသည် အသိပညာမရှိလျှင်၊ လူတိုင်းက သူ့ကို အထင်သေးကြသည်။ မည်သူကမျှ ၎င်းတို့နှင့် အပေါင်းအသင်း မလုပ်လိုဘဲ ၎င်းတို့ ခွဲခြားဆက်ဆံခံရကြသည်။ အသိပညာမရှိသောသူတို့သည် လူ့အဖွဲ့အစည်း၏ အနိမ့်ဆုံးအဆင့်တွင်သာ အသက်ရှင်နိုင်ကြသည်။ ထိုသို့ဖြင့် ၎င်းတို့သည် အသိပညာကို ကိုးကွယ်ကာ အလွန့်အလွန် မြင့်မားပြီး အရေးကြီးသည့်အရာ၊ သမ္မာတရားထက်ပင် သာ၍ မြင့်မားပြီး အရေးကြီးသည့်အရာအဖြစ် မှတ်ယူကြသည်။ တစ်စုံတစ်ဦးက၊ “အသိပညာမရှိဘဲနှင့်၊ ဘုရားနှုတ်ကပတ်တော်များကို ကျွန်ုပ် နားလည်နိုင်သလော။ သူသည်လည်း အသိပညာနှင့် နှုတ်ကပတ်တော်များမှတစ်ဆင့် စကားပြောသည် မဟုတ်လော”ဟု ပြောကောင်းပြောပေမည်။ ဤသည်တို့မှာ အလွန်ပင် ကွဲပြားခြားနားသည့် အရာနှစ်ခုဖြစ်သည်။ ငါ ယခု ပြောနေသည့် အသိပညာသည် လူ့သမိုင်း၊ ပထဝီဝင်၊ နိုင်ငံရေး၊ စာပေ၊ ခေတ်သစ် သိပ္ပံပညာနှင့် နည်းပညာ သို့မဟုတ် အချို့သော ကျွမ်းကျင်မှုများ သို့မဟုတ် ဘာသာရပ်များ စသည်တို့ကို ရည်ညွှန်းပေသည်။ ဤအရာသည် လူသားမျိုးနွယ်၏ အစွမ်းအစနှင့်သာ သက်ဆိုင်ကာ အသိပညာရှိသောသူတို့သည် အရာရာ ပိုင်ဆိုင်ပြီး၊ ဤလောကတွင် ခိုင်မာစွာ ရပ်တည်နိုင်သည်ဟု လူတို့က တွေးထင်ကြသည်။ ထို့ကြောင့် လူတိုင်းက အသိပညာကို အံ့ဖွယ်လောက်အောင် အရေးကြီးသည်ဟု မှတ်ယူကြလေသည်။ တိုတိုပြောရလျှင်၊ ထိုအရာကို သင် မည်သို့ ကြည့်သည်ဖြစ်စေ၊ ဤသည်မှာ လူ့အတွေးများနှင့် အမြင်များ၏ သွင်ပြင်လက္ခဏာတစ်ခု ဖြစ်သည်။ ရှေးခေတ်ဆိုရိုးတစ်ခုရှိသည်။ “စာအုပ်တစ်သောင်း ဖတ်ပါ၊ မိုင်တစ်သောင်း ခရီးနှင်ပါ”ဟူ၍ ဖြစ်သည်။ သို့ရာတွင် ဤသည်မှာ မည်သည့်အရာကို ဆိုလိုသနည်း။ သင် သာ၍ စာဖတ်လေ၊ သာ၍ နှံ့စပ်ကာ ကြီးပွားချမ်းသာလေ ဖြစ်လိမ့်မည်ဟု ဆိုလိုပေသည်။ သင်သည် လူအုပ်စုအားလုံး၏ အလွန်အလေးထားခြင်းခံရမည်ဖြစ်ပြီး၊ အဆင့်အတန်းရှိလိမ့်မည်။ လူတိုင်းက ၎င်းတို့၏ စိတ်နှလုံးများတွင် ဤအတွေးမျိုးများ ရှိထားကြသည်။ တစ်စုံတစ်ဦးသည် ကံအကြောင်းမလှသည့် မိသားစု အခြေအနေများကြောင့် ကောလိပ် အောင်လက်မှတ်မရရှိနိုင်လျှင်၊ သူ၏ ဘဝတစ်ခုလုံး ထိုအရာကို နောင်တရလိမ့်မည်ဖြစ်ပြီး၊ သူ၏ သားသမီးများနှင့် မြေးများအနေဖြင့် သာ၍ စာလေ့လာသင့်သည်၊ တက္ကသိုလ် ဘွဲ့တစ်ခုကို ရယူသင့်သည် သို့မဟုတ် နိုင်ငံခြားသို့ပင် ပညာသင်သွားသင့်သည်ဟု ဆုံးဖြတ်ကြလိမ့်မည်ဖြစ်သည်။ ဤသည်မှာ အသိပညာကို လူတိုင်း၏ ဆာငတ်မှုဖြစ်ပြီး ထိုအသိပညာကို ၎င်းတို့ စဉ်းစား၊ ရှုမြင်ပြီး ကိုင်တွယ်ပုံဖြစ်သည်။ ထို့ကြောင့်၊ မိဘများစွာတို့သည် မိသားစု ဥစ္စာဓနကို ဖြုန်းတီးသည်အထိပင် လုပ်ဆောင်လျက်၊ မိမိတို့သားသမီးများအား မြေတောင်မြှောက်ပေးရန် အစွမ်းကုန် အားထုတ် သို့မဟုတ် သုံးစွဲကြပြီး အားလုံးမှာ မိမိတို့ သားသမီးများ ပညာလေ့လာရန်အတွက် ဖြစ်သည်။ ၎င်းတို့၏ သားသမီးများကို ဆုံးမပဲ့ပြင်ရာတွင် အချို့မိဘများ လုပ်ဆောင်သည့် အတိုင်းအတာများမှာ အဘယ်နည်း။ တစ်ညတွင် သုံးနာရီသာ အိပ်ခွင့်ရသည်၊ စာလေ့လာပြီး ဖတ်ရှုရန် အဆက်မပြတ် အတင်းဖိအားပေးခံရသည်၊ သို့မဟုတ် ၎င်းတို့အား လုံးဝ အိပ်စက်ခွင့်မပေးဘဲ ရှေးခေတ်လူများကို အတုယူစေပြီး ဆံပင်ကို မျက်နှာကြက်နှင့် ချည်နှောင်စေသည်။ ဤဇာတ်လမ်း၊ ဤအဖြစ်ဆိုးမျိုးများသည် ရှေးခေတ်များမှသည် ပစ္စုပ္ပန်ကာလထိ အမြဲ ဖြစ်ပျက်ပြီးဖြစ်ကာ ယင်းတို့သည် အသိပညာအပေါ် လူသားမျိုးနွယ်၏ ဆာငတ်မှုနှင့် ကိုးကွယ်မှု အကျိုးဆက်များ ဖြစ်သည်။ သင်တို့ထဲတွင် အထင်ကြီးလောက်စရာ အသိပညာနှင့် ပညာ အရည်အချင်းများရှိသည့် သူများရှိသည်နှင့်အမျှ၊ ဤစကားများက မနှစ်မြို့ဖွယ်ဖြစ်သည်ဟု သင်တို့ မြင်ကောင်းမြင်နိုင်သည်။ ပညာတတ်ဖြစ်ရန် သင်တို့အတွက် မကောင်းဟု ငါ ပြောနေခြင်း မဟုတ်သည်မှာ မှန်သော်လည်း၊ ဤကိစ္စရပ်ကို မှန်ကန်စွာ သင်တို့ သဘောထားရမည်။ ဆိုလိုသည်မှာ၊ သင်တို့သည် ယခုတွင် စာတန်ဆန်သော အရာများကို ကိုင်တွယ်ဖြေရှင်းသည့် မှန်ကန်သော နည်းလမ်းတစ်ခုနှင့် ယင်းတို့ကို သဘောပေါက်နားလည်ရန် မှန်ကန်သည့် နည်းလမ်းတစ်ခု ရှိရမည်ဖြစ်သည်။ သင်တို့၏ သားသမီးများကို ဘွဲ့တစ်ခုရစေခြင်းနှင့် အလုပ်ကောင်းတစ်ခု ရယူစေခြင်းအားဖြင့် ပြုစုပျိုးထောင်ခြင်းမှ သင်တို့ကို ငါ တားဆီးရန် မဆိုထားနှင့်၊ သင်တို့ကို ပညာမလေ့လာအောင် တားမြစ်ပိတ်ပင်နေခြင်းပင် မဟုတ်ပေ။ ဤအရာကို ငါ ပြောနေခြင်း မဟုတ်။ သင်တို့ကို ငါ ကန့်သတ်ချုပ်ချယ်နေခြင်း မဟုတ်ပေ။ ငါ၏ အယူအဆကိုသာ ငါ ပြောနေခြင်းဖြစ်ပြီး ဖောက်ပြန်ပျက်စီးသော လူသားမျိုးနွယ်က အသိပညာကို ကြည်ညိုလေးစားကြသည့် အတိုင်းအတာကို ဖော်ထုတ်နေခြင်းသာ ဖြစ်သည်။ သင်၏ လက်ရှိ အသိပညာအဆင့်မည်မျှ ရှိသည်ဖြစ်စေ၊ သို့မဟုတ် သင်၏ ဘွဲ့များနှင့် ပညာ အရည်အချင်းတို့က မည်မျှ အဆင့်မြင့်သည်ဖြစ်စေ၊ အသိပညာအပေါ် လူသားမျိုးနွယ်၏ အမြင်များနှင့် အသိပညာအပေါ် ငါ၏ အမြင်တို့နှင့်ပတ်သက်၍ ယခု ငါ ပြောနေခြင်း ဖြစ်သည်။ အသိပညာနှင့်ပတ်သက်၍ ဘုရားသခင်က မည်သည့်အရာ စဉ်းစားသည်ကို သင်တို့ သိကြသလော။ ဘုရားသခင်သည် လူကို အလွန် ခေတ်နောက်ကျ၊ မသိနားမလည်ဖြစ်ပြီး သဘောမပေါက်နိုင်သောသူ မဖြစ်စေချင်သည်နှင့်အမျှ၊ တိုးတက်သည့် သိပ္ပံပညာကို လူသားမျိုးနွယ်အတွက် ဆန္ဒရှိပြီး၊ သိပ္ပံဆိုင်ရာ အသိပညာကို ၎င်းတို့အား ပိုမိုနားလည်စေချင်သည်ဟု တစ်စုံတစ်ဦးက ပြောကောင်းပြောပေမည်။ ဤသည်မှာ မှန်ကန်သော်လည်း ဘုရားသခင်သည် အစေခံမှုကို လုပ်ဆောင်ရန် ဤအရာများကို အသုံးပြုပြီး ယင်းတို့ကို အသိအမှတ်ပြုခြင်းမရှိပေ။ ဤအရာများက လူ၏ အမြင်တွင် မည်မျှ နှစ်သက်ဖွယ်ဖြစ်သော်လည်း၊ သမ္မာတရား မဟုတ်သကဲ့သို့ သမ္မာတရားအတွက် အစားထိုးတစ်ခုလည်း မဟုတ်ပေ။ ထို့ကြောင့် လူများနှင့် ၎င်းတို့၏ စိတ်သဘောထားများကို ပြောင်းလဲရန် ဘုရားသခင်သည် သမ္မာတရားကို ဖော်ပြလေသည်။ ဘုရားနှုတ်ကပတ်တော်များက ကွန်ဖြူးရှပ်အယူဝါဒ သို့မဟုတ် လူမှုသိပ္ပံများကဲ့သို့သော အသိပညာကို မြင်သည့်အမြင်များ သို့မဟုတ် ကြည့်သည့်နည်းလမ်းများကို ရံဖန်ရံခါ ထည့်သွင်းစဉ်းစားနိုင်သော်လည်း၊ ထိုအရာများသည် ထိုသို့သော အမြင်များကို ကိုယ်စားပြုခြင်းသာ ဖြစ်သည်။ ဘုရားနှုတ်ကပတ်တော်များ၏ သွယ်ဝိုက်အဓိပ္ပာယ်ကို ကြည့်သည့်အခါ၊ သူသည် လူသား အသိပညာကို အလွန်မုန်းတီးကြောင်း ငါတို့ မြင်သင့်သည်။ လူသား အသိပညာတွင် အခြေခံ စာကြောင်းများနှင့် ရိုးရှင်းသည့် အယူဝါဒများ ပါရှိသည်သာမက၊ အချို့သော အတွေးများနှင့် အမြင်များအပြင်၊ လူသား၏ အဓိပ္ပာယ်မရှိမှု၊ အစွဲအလမ်းများနှင့် စာတန်ဆန်သော အဆိပ်များလည်း ပါရှိသည်။ အချို့သော အသိပညာသည် လူကိုပင် အထင်အမြင်မှားစေကာ ဖောက်ပြန်ပျက်စီးစေနိုင်သည်။ ထိုအရာသည် စာတန်၏ အဆိပ်နှင့် အကျိတ်ဖြစ်ပြီး၊ တစ်စုံတစ်ဦးက ဤအသိပညာကို လက်ခံကာ နားလည်သည်နှင့်တစ်ပြိုင်နက်၊ စာတန်၏ အဆိပ်သည် သူ၏ စိတ်နှလုံးတွင် အကျိတ်တစ်ခုအဖြစ်သို့ ကြီးထွားလိမ့်မည်။ ဤအကျိတ်သည် သူ၏ တစ်ကိုယ်လုံးသို့ ပျံ့နှံ့သွားလိမ့်မည်ဖြစ်ကာ သူသည် ဘုရားနှုတ်ကပတ်တော်များဖြင့် အနာငြိမ်းခြင်းမခံစားရဘဲ သမ္မာတရားဖြင့် ကုသခြင်းမခံရလျှင် အကျိုးဆက်အနေဖြင့် သေခြင်းကို မလွဲမသွေ ခံရလိမ့်မည်ဖြစ်သည်။ ထို့ကြောင့်၊ လူတို့က အသိပညာကို ပိုမိုရရှိလေ၊ ပိုမို သဘောပေါက်လေ၊ ဘုရားသခင်၏ တည်ရှိခြင်းကို ၎င်းတို့ ယုံကြည်ဖို့ အလားအလာ သာ၍ နည်းပါးလေဖြစ်သည်။ ထိုအစား၊ အသိပညာသည် ၎င်းတို့ မြင်နိုင်၊ တို့ထိနိုင်သည့်အရာတစ်ခုဖြစ်ပြီး၊ ၎င်းတို့၏ ဘဝများရှိ အမှုအရာများဖြင့် အများအားဖြင့် ဆက်စပ်သည်နှင့်အမျှ ဘုရားသခင်ကို အမှန်တကယ် ငြင်းပယ်ကာ အတိုက်အခံလုပ်ကြလိမ့်မည်ဖြစ်သည်။ လူတို့သည် ကျောင်းတွင် အသိပညာများစွာကို လေ့လာသင်ယူကာ ရရှိနိုင်သော်လည်း၊ အသိပညာ၏ အရင်းအမြစ်နှင့် ဝိညာဉ်ရေးရာနယ်ပယ်နှင့် ထိုအသိပညာ၏ ဆက်စပ်မှုကို မမြင်နိုင်ကြပေ။ ဘုရားမဲ့ဝါဒ၏ အယူမှားများနှင့်လည်းကောင်း၊ အတွေးမှားများနှင့်လည်းကောင်း သက်ဆိုင်သည့် အထူးသဖြင့် အတွေးအခေါ်ဆိုင်ရာ ရုပ်ဝါဒနှင့် ဆင့်ကဲဖြစ်စဉ်တို့နှင့်အတူ လူတို့ သင်ယူကာ သဘောပေါက်ကြသည့် အသိပညာအများစုက ဘုရားနှုတ်ကပတ်တော်များ၏ သမ္မာတရားကို ဆန့်ကျင်လေသည်။ ထိုအရာတို့သည် ဧကန်အမှန် ဘုရားသခင်ကို အတိုက်အခံလုပ်သည့် များပြားလှသောအတွေးမှားများ ဖြစ်သည်။ သမိုင်းစာအုပ်များ၊ နာမည်ကြီး စာရေးဆရာများ၏ လက်ရာများ၊ သို့မဟုတ် ကြီးမြတ်သောလူတို့၏ အတ္ထုပတ္တိများကို ဖတ်ရှုလျှင် သို့မဟုတ် အချို့သော သိပ္ပံဆိုင်ရာ သို့မဟုတ် နည်းပညာဆိုင်ရာ ကဏ္ဍများကို လေ့လာကောင်းလေ့လာမည်ဆိုလျှင်၊ မည်သည့်အရာကို သင် ရရှိလိမ့်မည်နည်း။ ဥပမာအားဖြင့်၊ ရူပဗေဒကို သင် လေ့လာလျှင် ရူပဗေဒဆိုင်ရာ စည်းမျဉ်းအချို့၊ နယူတန်သဘောတရား သို့မဟုတ် အခြား အယူဝါဒများကို သင် ကျွမ်းကျင်လိမ့်မည်ဖြစ်သော်လည်း၊ သင်ယူလေ့လာကာ နှလုံးသွင်းပြီးသည့်အခါ၊ ဤအရာများက သင်၏ စိတ်ကို လွှမ်းမိုးပြီး၊ သင်၏ တွေးခေါ်မှုကို စိုးမိုးလိမ့်မည် ဖြစ်သည်။ ထို့နောက် ဘုရားနှုတ်ကပတ်တော်များကို သင် လာဖတ်သည့်အခါ၊ သင်က၊ “ဘုရားသခင်က ကမ္ဘာ့ဆွဲအားကို အဘယ်သို့ဖြစ်ပြီး မဖော်ပြသနည်း။ ကမ္ဘာ့အပြင်ဘက် အာကာသ ဟင်းလင်းပြင်အကြောင်းကို အဘယ်ကြောင့် မဆွေးနွေးသနည်း။ လက လေထုရှိမရှိ သို့မဟုတ် ကမ္ဘာမြေပေါ်တွင် အောက်စီဂျင်မည်မျှရှိသည်ဆိုသည့်အကြောင်းကို ဘုရားသခင်က အဘယ်ကြောင့် မပြောသနည်း။ ဤအရာများသည် လူသားမျိုးနွယ်အတွက် သိရှိကာ ပြောပြရန် လိုအပ်သည့်အရာများ ဖြစ်သောကြောင့် ဘုရားသခင်က ချပြသင့်သည်”ဟု စဉ်းစားလိမ့်မည်။ သင်၏ စိတ်နှလုံးတွင် ဤအတွေးမျိုး ထားရှိလျှင်၊ သမ္မာတရားနှင့် ဘုရားနှုတ်ကပတ်တော်များကို သာမညအဖြစ် သင် မှတ်ယူလိမ့်မည်။ ထိုအစား သင်၏ အသိပညာနှင့် သဘောတရားများအားလုံးကို ဦးစားပေးအဖြစ် သင် မြှင့်တင်မိလိမ့်မည်။ ဤသည်မှာ ဘုရားနှုတ်ကပတ်တော်များကို သင် သဘောထားမည့်ပုံ ဖြစ်သည်။ မည်သို့ဆိုစေကာမူ၊ ဤအသိဉာဏ်နှင့်ဆိုင်သည့် အရာများသည် လူတို့အား မှားယွင်းသည့် စိတ်ကူးကို ပေးလိမ့်မည်ဖြစ်ပြီး၊ ဘုရားသခင်ထံမှ ၎င်းတို့ကို လမ်းလွဲစေလိမ့်မည်။ သင်တို့ ယုံကြည်ခြင်း ရှိမရှိ၊ သို့မဟုတ် ယနေ့တွင် ထိုအရာကို သင်တို့ လက်ခံနိုင်ခြင်း ရှိမရှိက အရေးမကြီးပေ။ ဤအမှန်တရားကို သင် ဝန်ခံမည့်နေ့ရက် ရောက်လာလိမ့်မည်။ အသိပညာက လူတို့အား ပျက်စီးခြင်းဆီသို့၊ ငရဲဆီသို့ ဆိုက်ရောက်စေနိုင်ပုံကို သင်တို့ အမှန်တကယ် နားလည်ကြသလော။ သင်တို့ထဲတွင် အလွန် ပညာတတ်ပြီး အလွန်နှံ့စပ်သည့်လူများ ရှိကြသောကြောင့် ဤအရာကို လက်ခံရန် လိုလားနေခြင်းမရှိနိုင်သည့် သူအချို့ ရှိသည်။ ငါသည် သင်တို့ကို သရော်နေခြင်း မဟုတ်၊ သို့မဟုတ် ထေ့ငေါ့နေခြင်း မဟုတ်။ အမှန်တရားကို ရိုးရှင်းစွာ ဖော်ပြနေခြင်း ဖြစ်သည်။ ဤနေရာနှင့် ယခုတွင် ထိုအရာကို လက်ခံရန် သင်တို့ကို ငါ တောင်းဆိုနေခြင်းမဟုတ်ဘဲ၊ ဤသွင်ပြင်လက္ခဏာအပေါ် တဖြည်းဖြည်း သိနားလည်လာရန် တောင်းဆိုနေခြင်း ဖြစ်သည်။ အသိပညာက သင့်အား ဘုရားသခင် လုပ်ဆောင်သည့်အရာတိုင်းကို စိစစ်ကာ ကိုင်တွယ်ဖြေရှင်းရန် သင်၏ စိတ်နှင့် အသိဉာဏ်ကို အသုံးပြုစေသည်။ ထိုအသိပညာသည် ဘုရားသခင်ကို သင် သိကျွမ်းကာ သူ၏ အမှုတော်ကို တွေ့ကြုံခြင်းအတွက် အဟန့်အတားနှင့် အတားအဆီးတစ်ခု ဖြစ်လာလိမ့်မည်ဖြစ်ပြီး၊ သင့်ကို ဘုရားသခင်ထံမှ လမ်းလွဲကာ အတိုက်အခံလုပ်စေလိမ့်မည်။ သို့ရာတွင် ယခု သင်၌ အသိပညာရှိသောကြောင့် မည်သည့်အရာကို သင် လုပ်ဆောင်သနည်း။ လက်တွေ့ကျသည့် အသိပညာနှင့် စာတန်ထံမှလာပြီး၊ အယူမှားနှင့်လည်းကောင်း အတွေးမှားနှင့်လည်းကောင်း သက်ဆိုင်သည့် အသိပညာတို့ကြား သင် ခွဲခြားသိမြင်ရမည်။ သင်သည် ဘုရားမဲ့ဝါဒနှင့်ဆိုင်သည့်၊ အဓိပ္ပာယ်မဲ့သော အသိပညာကိုသာ လက်ခံလျှင်၊ ထိုအရာက ဘုရားသခင်ကို သင်၏ ယုံကြည်မှုအား တားဆီးနိုင်သည်၊ သူနှင့် သင်၏ ပုံမှန် ဆက်ဆံရေးနှင့် သင်၏ သမ္မာတရားလက်ခံမှုတို့ကို နှောင့်ယှက်ကာ သင်၏ အသက်ဝင်ရောက်မှုကို ပိတ်ဆို့နိုင်သည်။ သင်သည် ဤအရာကို သိရှိရန် လိုအပ်ပြီး ထိုသိုသိရှိခြင်းသည်လည်း မှန်ကန်ပေသည်။ ဤအကြောင်းအရာကို သင်တို့ မှန်ကန်စွာ သဘောပေါက်နားလည်သင့်သည်။ ညီအစ်ကို မောင်နှမအချို့က အလွန် ပညာတတ်ကြောင်းကို ငါ သိပြီး၊ ငါသည် သင်တို့ကို တိုက်ခိုက်နေခြင်း၊ သရော်နေခြင်း သို့မဟုတ် ဘေးဖယ်ထားခြင်း မဟုတ်။ ဤအကြောင်းအရာက ယနေ့တွင် ရုတ်တရက် ပေါ်လာပြီး၊ ဤသည်တို့မှာ သင်တို့ကို သတိပေးရန် စကားအနည်းငယ်သာ ဖြစ်သည်၊ သင်တို့ထဲမှ မြင့်မားသည့် ပညာ အရည်အချင်းများ သို့မဟုတ် အသိပညာနှင့် ယဉ်ကျေးမှုရှိကြသည့်သူများကို တမင်တကာ ပြဿနာဖြစ်စေရန် မဟုတ်ပေ။ သင်တို့ကို အပျက်သဘောဆောင် သို့မဟုတ် စိတ်ဓာတ်ကျစေဖို့ မဟုတ်၊ ယင်းမှာ ရည်မှန်းချက် လုံးဝ မဟုတ်ပေ။ သို့ဆိုလျှင် ထိုအရာကို သင်တို့ မှန်ကန်စွာ သဘောပေါက်နားလည်နိုင်ကြသလော။ (နားလည်နိုင်ပါသည်။) သင်တို့ နားလည်နိုင်လျှင်၊ ငါ စိတ်သက်သာရာရပြီး၊ အနည်းငယ် သာ၍ စိတ်အေးလက်အေး အသက်ရှူနိုင်ပေသည်။

ဤမျှ မိတ်သဟာယပြုပြီးနောက်တွင်၊ စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိခြင်းသည် ရိုးရှင်းသည့် ကိစ္စရပ်တစ်ခု မဟုတ်သည်ကို သင်တို့ ယခု မြင်နိုင်ကြပေသည်။ ထိုအရာသည် အယူဝါဒများကို နားလည်ခြင်းနှင့် စည်းမျဉ်းစည်းကမ်းများ လိုက်လျှောက်ခြင်းမျှဖြင့် စွမ်းဆောင်ရရှိသည့်အရာတစ်ခု မဟုတ်ပေ။ သင့်အနေဖြင့် ပထမဆုံး သင့်ကိုယ်သင် သိနားလည်ရမည်၊ သင်၏ အတွေးများနှင့် အမြင်များကို သုံးသပ်ကာ သင်၏ စိတ်နှလုံးတွင် တည်ရှိသည့်အရာများထဲမှ ဘုရားသခင်ကို ငြင်းပယ်ကာ အတိုက်အခံလုပ်သည့် အရာများအပြင် ဘုရားသခင် စက်ဆုပ်ပြီး မနှစ်သက်သည့်အရာများကို ရှာဖွေလေ့လာနိုင်ရမည်ဖြစ်သည်။ သင်၏ ကိုယ်ပိုင် စာတန်ဆန်သော သဘာဝအကြောင်း သို့မဟုတ် သင် ပုံမှန်အားဖြင့် ထုတ်ဖော်ပြသည့် စာတန်ဆန်သော စိတ်သဘာထား အမျိုးမျိုးကို သိနားလည်မှု တစ်ခုတလေ သင်၌ ရှိသလော။ ယင်းတို့ကို သင် အမှန်တကယ် စိတ်ဖြာလေ့လာဆွေးနွေးနိုင်သလော။ ဖောက်ပြန်ပျက်စီးသော လူသားများအားလုံးတွင် စာတန်ဆန်သော စိတ်သဘောထားများရှိကြပြီး၊ အားလုံးတွင် နက်ရှိုင်းစွာ အမြစ်တွယ်ထားသည့် မှားယွင်းသော အတွေးများနှင့် စိတ်ကူးများ ရှိကြသည်။ ၎င်းတို့အတွင်း၌ သမ္မာတရားကို ရန်လိုပြီး ဘုရားသခင်ကို အတိုက်အခံလုပ်သည့် ဖောက်ပြန်ပျက်စီးခြင်းအချို့ဖြင့်၊ လူတိုင်းက အတူတူပင် ဖြစ်သည်။ ထိုအရာတစ်ခုမျှသည် သမ္မာတရားနှင့် သဟဇာတမဖြစ်သကဲ့သို့ လူအများစုက ဤအရာကို လက်ခံနိုင်ကြသည်။ ယခုတင်၊ လူသား အသိပညာကို မည်သို့ နားလည်ရမည်ဆိုသည်နှင့် ထိုအရာအများစုက အဓိပ္ပာယ်မဲ့ပြီး မှားယွင်းသည်ဟု ငါ အဘယ်ကြောင့်ပြောရသည်ဟူသည်တို့နှင့်ပတ်သက်၍ ငါ ပြောခဲ့သည်။ သင်တို့ထဲမှ အချို့သည် အနာပေါ်တုတ်ကျခံရသည့်အလား၊ ဤအရာကို ကြားသည့်အခါ စိတ်မသက်မသာခံစားကောင်းခံစားရမည်ဖြစ်သော်လည်း ထိုအရာကို ပြောရမည်ဖြစ်သည်။ သင်တို့၏ မှားယွင်းသည့် အမြင်များစွာသည် အသိပညာမှ ရရှိခြင်းဖြစ်ကာ ဤမှားယွင်းပြီးအဓိပ္ပာယ်မဲ့သည့် အသိပညာသည် သင်တို့၏ စိတ်နှလုံးများတွင် နက်ရှိုင်းစွာ အမြစ်တွယ်လာသည့် မှားယွင်းသော အတွေးများနှင့် အမြင်များ ဖြစ်ပေါ်စေသည်။ ဤလွဲမှားသော အမြင်များကို သင် မဖြေရှင်းလျှင်၊ သမ္မာတရားကို လက်တွေ့လုပ်ဆောင်ရန် မဆိုထားနှင့်၊ ထိုသမ္မာတရားကို လက်ခံရန် သင့်အတွက် ခက်ခဲလိမ့်မည်။ ထို့ကြောင့် သင်တို့အနေဖြင့် ဘုရားနှုတ်ကပတ်တော်များနှင့် သူ ဖော်ပြသည့် သမ္မာတရားအားလုံးကို လက်ခံနိုင်မည်ဟု ငါ မျှော်လင့်သည်။ သင် လိုလားခြင်းမရှိလျှင်ပင်၊ သင်ယူကာ လက်ခံရန် ကြိုးစားသင့်ဆဲဖြစ်သည်။ ဤသို့ဖြင့်၊ သင်တို့၏ စိတ်နှလုံးများသည် ဘုရားသခင်နှင့် သာ၍ နီးလာလိမ့်မည်ဖြစ်ပြီး သင်သည် သူ၏ သတ်မှတ်ချက်များနှင့် သာ၍ နီးစပ်လာလိမ့်မည်။ သင်သည် သမ္မာတရားကို လက်တွေ့လုပ်ဆောင်လျက်၊ ဘုရားနှုတ်ကပတ်တော်များကို လက်တွေ့ကျကျ ဤသို့ တွေ့ကြုံခြင်းမရှိလျှင်၊ ဘုရားသခင်ကို သင်၏ ယုံကြည်မှုသည် အမြဲ ပါးစပ်ပြောမျှသာဖြစ်လိမ့်မည်ဖြစ်ပြီး၊ သမ္မာတရား စစ်မှန်မှုထဲသို့ ဝင်ရောက်ရန် ဖြစ်နိုင်လိမ့်မည် မဟုတ်ပေ။ ဤသို့ ဖြစ်သည်မဟုတ်လော။ ယနေ့တွင် အသိပညာအကြောင်း အနည်းငယ် ငါ ပြောဆိုပြီးဖြစ်သည်။ ယင်းက သင်တို့ကို ကသိကအောက်ဖြစ်ကောင်းဖြစ်စေနိုင်သည်။ သင်တို့သည် မသက်မသာခံစားရလျှင် ငါ စိတ်မကောင်းပေ။ သို့သော် ဤစစ်မှန်မှုများကို ရှောင်ရှားစရာမရှိသောကြောင့် သင်တို့ ရင်ဆိုင်ရမည်ဖြစ်သည်။ ယင်းတို့ကို သင် ရှောင်ရှားလျှင်၊ သင့် အတွေးများနှင့် အမြင်များရှိ မည်သည့်အရာများက မှန်ကန်ပြီး မည်သည့်အရာများက မှားယွင်းသည်ကို မည်သည့်အချိန်တွင် သင် သိရှိနိုင်လိမ့်မည်နည်း။ သင် မသိနိုင်ပေ။ ဤအမှန်တရားများကို သင် တစ်နေ့ ရင်ဆိုင်ရလိမ့်မည်ဖြစ်သည်။ ဘာသာတရားမရှိသူများက၊ “အကျည်းတန်သည့် ဇနီးသည် နောက်ဆုံးတွင် သူမ၏ အိမ်ထောင်ဖက်နှင့် ဆွေမျိုးတော်စပ်သူများကို တွေ့ရလိမ့်မည်”ဟု ပြောကြသကဲ့သို့ပင်ဖြစ်သည်။ ယခု သင်သည် ဘုရားသခင်ကို ယုံကြည်သဖြင့်၊ သူ၏ ပြစ်တင်ဆုံးမခြင်းနှင့် တရားစီရင်ခြင်းတို့ကို လက်ခံလိုလျှင်၊ အသက်ဝင်ရောက်မှုရှိလိုလျှင်၊ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိပြီး ကယ်တင်ခံရလိုလျှင်၊ ဤအမှန်တရားများကို သင် ရင်ဆိုင်ရမည်၊ သင်၏ သင်ခန်းစာများကို သင်ယူကာ အချို့သော ညှဉ်းဆဲခြင်းနှင့် ဆင်းရဲဒုက္ခကို ခါးစီးခံရမည်ဖြစ်သည်။ သင်၏ စိတ်နှလုံးတွင် ဘုရားသခင်ထံ သင် ဆုတောင်းရန် ဆန္ဒရှိသော်လည်း သင့်တော်သည့် စကားမရှိသောကြောင့် သင် အာစေးမိပြီး၊ ထိုသို့သော အရာတစ်ခုကို နောက်တစ်ကြိမ် သင် ကြုံရသည့်အခါ ရက်အတော်ကြာ တစ်ဖန် စိတ်မသက်မသာဖြစ်လိမ့်မည်ဖြစ်ကာ တစ်ဖန် အာစေးမိနေလိမ့်မည်ဖြစ်သည်။ သို့သော် နောက်တစ်ကြိမ် ထိုအရာကို သင် ကြုံရသည့်အခါ၊ သင်၏ အတွေးများနှင့် အမြင်များတွင် ဘုရားသခင်ကို အတိုက်အခံလုပ်သည့် အရာအချို့ အမှန်တကယ်ရှိသည်ကို သင် မရည်ရွယ်ဘဲ သင် ရှာဖွေတွေ့ရှိလိမ့်မည်ဖြစ်သည်။ ဘုရားသခင် ပြောဆိုခဲ့သည့် အရာရာသည် မုသားတစ်ခုမျှမရှိဘဲ မှန်ကန်ကြောင်းနှင့် လူသားမျိုးနွယ်ကို ဘုရားသခင်သာ အမှန်တကယ် အသိဆုံးဖြစ်ပြီး လူတိုင်း၏ စိတ်နှလုံးတွင်ရှိသည့်အရာများကို အနားလည်ဆုံးဖြစ်ကြောင်း ခေါင်းညိတ်ကာ ဝန်ခံနိုင်လိမ့်မည်၊ ရိုးသားစွာနှင့် လေးနက်စွာ ဝန်ခံနိုင်လိမ့်မည်ဖြစ်သည်။ သင့်၌ ဤအတွေ့အကြုံအဆင့်ရှိသည့် နေ့ရက် ရောက်လာလိမ့်မည်ဖြစ်ပြီး၊ ထို့နောက်တွင် သင်သည် ဘုရားသခင်ကို ယုံကြည်သည့် လမ်းကြောင်းမှန်ပေါ်တွင်လည်းကောင်း၊ သင်၏ အသက် စိတ်သဘောထားကို ပြောင်းလဲသည့် လမ်းကြောင်းမှန်ပေါ်တွင်လည်းကောင်း သင် ရှိလိမ့်မည်ဖြစ်သည်။ ထိုအချိန်တွင် ဘုရားသခင် ပြောဆိုသည့် မည်သည့်စကားကိုမဆို သင် သဘောကွဲလွဲမည်မဟုတ်သောကြောင့်၊ ယင်းတို့ကို သင် ကြားသည့်အခါ စိတ်မသက်မသာ ခံစားရမည်မဟုတ်ဘဲ၊ ဘုရားသခင် ဖော်ထုတ်သည့် အချက်တိုင်းကို အလွန်အမင်းမနှစ်မြို့ခြင်းမရှိဘဲ၊ ထွက်ပြေးခြင်းမရှိဘဲ သင် လက်ခံနိုင်လိမ့်မည်။ ထိုအရာကို သင် သင့်တင့်လျောက်ပတ်စွာ ရင်ဆိုင်လိမ့်မည်ဖြစ်ပြီး၊ သင်သည် ဘုရားနှုတ်ကပတ်တော်ထဲသို့ ဝင်ရောက်နှင့်ပြီးဖြစ်သည်ကို ဤအရာက သက်သေပြလိမ့်မည် ဖြစ်သည်။ ယနေ့တွင် သေးငယ်သည့် အစပြုခြင်းကို ငါတို့ ပြုလုပ်ပြီးဖြစ်သည်၊ သေးငယ်သည့် စမ်းသပ်မှုတစ်ခုကို ဦးစီးဦးရွက်ပြုပြီးဖြစ်သည်။ သင်တို့သည် အနည်းငယ် စိတ်မသက်မသာ၊ အနည်းငယ် ကသိကအောက် ခံစားရနိုင်သော်လည်း၊ ယင်းမှာ ကိစ္စမရှိပေ။ ငါ စိတ်အနှောင့်အယှက်မဖြစ်သကဲ့သို့ သင်တို့လည်း စိတ်အနှောင့်အယှက်မဖြစ်ဟု ငါ မျှော်လင့်သည်။ အဘယ်ကြောင့်ဆိုသော် ဘုရားသခင်၏ တရားစီရင်ခြင်း နှုတ်ကပတ်တော်သည် ဤအရာများထက် များစွာ သာ၍ ပြင်းထန်သောကြောင့်ဖြစ်သည်။ ဘုရားသခင်က သင်တို့ကို အမှန်တကယ် တရားစီရင်လိုလျှင်၊ သူ၏ နှုတ်ကပတ်တော်များသည် များစွာ သာ၍ ပြင်းထန်လိမ့်မည်။ ဘုရားသခင်သည် ပုံမှန် လူ့သဘာဝမရှိသည့်၊ မလျော်ကန်သည့်၊ သိသိနှင့် ဘုရားသခင်ကို ငြင်းပယ်၊ ရှုတ်ချကာ အတိုက်အခံလုပ်နေဆဲဖြစ်သည့် ဖောက်ပြန်ပျက်စီးသော လူသားမျိုးနွယ်ကို မြင်သည့်အခါ ကြင်နာသည့်ပုံစံဖြင့် စကားပြောလိမ့်မည်ဟု သင် တွေးထင်သလော။ လူကို ဖော်ထုတ်နေချိန်တွင် ဘုရားသခင်၏ သဘောထားသည် ကောင်းနိုင်မည်လော။ မကောင်းနိုင်မည်မှာ အမှန်ဖြစ်၏။ ဘုရားနှုတ်ကပတ်တော်များသည် မုချ အတော် ပြင်းထန်၊ နက်နဲပြီး လိုရင်းသို့ ရောက်မည်ဖြစ်သည်။ ယနေ့ ငါတို့ မိတ်သဟာယပြုပြီးသည့် အချက်အနည်းငယ်ကို သင်တို့ လက်ခံနိုင်လျှင်၊ ဤအရာက သင်တို့သည် ဘုရားနှုတ်ကပတ်တော်ကိုလည်းကောင်း၊ သူ၏ ပြစ်တင်ဆုံးမခြင်းနှင့် တရားစီရင်ခြင်းကိုလည်းကောင်း လက်ခံခြင်းနှင့်ပတ်သက်၍ အစကောင်းကြပြီးဖြစ်သည်ကို သက်သေပြပေသည်။ ဤပထမဆုံး သွင်ပြင်လက္ခဏာနှင့်ပတ်သက်၍၊ အသိပညာနှင့်ဆိုင်သည့် အကြောင်းအရာကို ကြည့်လျက်၊ သင်တို့အားလုံး သိရှိကြသည့် ဥပမာငယ်တစ်ခုဖြင့်၊ အတွေးများ၊ အမြင်များနှင့်ဆိုင်သည့် ပြဿနာအကြောင်းကို ငါတို့ ဆွေးနွေးပြောဆိုကြပြီးဖြစ်သည်။ အချို့သော လူတို့ကို စိတ်မသက်မသာဖြစ်စေမည်ကို ကြောက်သဖြင့် ဤအကြောင်းအရာနှင့်ပတ်သက်၍ ငါ အလွန်များစွာ မိတ်သဟာယမပြုခဲ့ပေ။ ထို့ကြောင့် မပြည့်မစုံနှင့် အချုပ်အားဖြင့်ဖြစ်သော်လည်း၊ ၎င်းတို့၏ ခံစားချက်များကို ထည့်တွက်သည့်အနေဖြင့် အနည်းငယ်ကိုသာ ငါ ပြောဆိုပြီးဖြစ်သည်။ သင်တို့အနေဖြင့် သင်တို့၏ အတွေ့အကြုံမှတစ်ဆင့် တဖြည်းဖြည်း နားလည်နိုင်မည်ဟုလည်းကောင်း၊ ဤနယ်ပယ်တွင်ရှိသည့် သမ္မာတရားကို တဖြည်းဖြည်း ရှာဖွေကာ လူတို့ထံ အသိပညာက ဆောင်ကြဉ်းသည့်အရာကို တွေ့ကြုံနိုင်မည်ဟုလည်းကောင်း ငါ မျှော်လင့်သည်။ အနာဂတ်တွင် ဤအကြောင်းအရာနှင့်ပတ်သက်၍ ငါတို့ နောက်ထပ် မိတ်သဟာယပြုကောင်းပြုမည်ဖြစ်ပြီး၊ ထိုအချိန်တွင် သင်တို့ စိတ်မသက်မသာ ခံစားရမည်မဟုတ်သကဲ့သို့၊ “ဤသည်မှာ ငါ့ကို ဆန့်ကျင်သည့် တစ်စုံတစ်ရာဖြစ်သလော။ ဤအရာက ငါကို ရည်ရွယ်သလော”ဟု တွေးမည်မဟုတ်ဟု ငါ မျှော်လင့်သည်။ ထိုအတွေးများ၊ စိတ်ကူးများ တစ်ခုမျှမဟုတ်ပေ။ သို့ရာတွင် ယခုအနေဖြင့် ပထမဆုံး သွင်ပြင်လက္ခဏာနှင့်ပတ်သက်၍ ငါတို့၏ မိတ်သဟာယကို ဤနေရာတွင် ငါတို့ အဆုံးသတ်မည်။

ယခုတွင် စိတ်သဘောထားဆိုင်ရာ ပြောင်းလဲခြင်း၏ ဒုတိယ သွင်ပြင်လက္ခဏာဖြစ်သည့် ဘဝအပေါ် သဘောထားအမြင်ကို ငါတို့ မိတ်သဟာယပြုမည်။ သင်တို့၏ သဘောထားအမြင်မှာ အဘယ်နည်း။ သင်တို့ အသက်ရှင်သည့် စည်းမျဉ်းများမှာ အဘယ်နည်း။ သင်တို့တွင် သိနားလည်မှု တစ်ခုတလေ ရှိကြသလော။ စည်းမျဉ်းတစ်ခုတလေပင် ရှိသလော။ သင်တို့တွင် စိတ်ကူးတစ်ခုတလေ ရှိကြသလော။ ဆိုလိုသည်မှာ မည်သည့်လူစားမျိုး သင်တို့ ဖြစ်ချင်ကြသနည်း။ ဘဝအပေါ်၊ သင်၏ ဘဝ ဦးတည်ချက်အပေါ် သင်၏ သဘောထားအမြင်မှာ အဘယ်နည်း။ (ဘုရားသခင်နှစ်သက်သည့် တစ်စုံတစ်ဦး ဖြစ်ရန်ဖြစ်သည်။) (ကျွန်ုပ်ဘဝ၏ ကျန်ရှိသည့်အချိန်အတွက် အဆုံးထိ ဘုရားသခင်နောက်လိုက်ရန်ဖြစ်သည်။) (ဘုရားသခင်ကို သိကျွမ်းရန်ဖြစ်သည်။) (ကျွန်ုပ်၏ ဖောက်ပြန်ပျက်စီးသော စိတ်သဘောထားကို ဖယ်ရှားကာ ဘုရားသခင်၏ ကယ်တင်ခြင်း ခံရရန်ဖြစ်သည်။) သင်တို့ ပြောပြီးသမျှတိုင်းက အကောင်းဆုံးဖြစ်ပြီး၊ သင်တို့၏ စိတ်နှလုံးများအားလုံးသည် သမ္မာတရား လိုက်စားရာတွင် ကြိုးစားကာ သမ္မာတရားကို ရရှိရန် ဘုရားသခင်နောက်လိုက်ဖို့ သင်တို့ ဆုံးဖြတ်ထားကြောင်းနှင့် သင်တို့တွင် သင်တို့၏ ပြုမူနေထိုင်မှုအတွက် မှန်ကန်သည့် ရည်မှန်းချက်နှင့် ဦးတည်ချက်တစ်ခု ရှိကြောင်းကို သက်သေပြပေသည်။ ယင်းက ဘုရားသခင်ကို သင်တို့၏ ယုံကြည်မှုတွင် သင်တို့၏ စိတ်နှလုံးသည် အနှစ်မဲ့ခြင်းမရှိသကဲ့သို့ အချိန်ဖြုန်းနေခြင်းသာ မဟုတ်ကြောင်း ပြသပေသည်။ ဤအချိန်အတောအတွင်းတွင် သင်တို့သည် တိုးတက်မှုတစ်ခုခု ပြုလုပ်ပြီးဖြစ်ကာ ဤသည်မှာ ပြောင်းလဲမှုဖြစ်သည်။ အနည်းဆုံးအနေဖြင့် သင်တို့သည် ဘာသာတရားမရှိသူများကဲ့သို့၊ “ဘဝဟူသည် စားခြင်းနှင့် ဝတ်ခြင်းအတွက်သာဖြစ်၏”ဟု ပြောကြမည်မဟုတ်ပေ။ တစ်စုံတစ်ဦးက ထိုသို့သော အရာများ ပြောသည်ကို သင်တို့ ကြားသည့်အခါ၊ ၎င်းတို့ကို သင်တို့ နှစ်သက်ကြလိမ့်မည် မဟုတ်ဘဲ၊ ပစ်ပယ်ကြလိမ့်မည်ဖြစ်သည်။ သမ္မာတရားထဲသို့ သင်တို့ မည်မျှဝေးဝေး ဝင်ရောက်ပြီးသည်ဖြစ်စေ၊ ဘုရားသခင်နောက် ကောင်းစွာလိုက်ရန် သင်တို့တွင် အလိုဆန္ဒရှိသင့်ကြပေသည်။ သင်တို့ စိတ်နှလုံးတွင်၊ “ဘုရားသခင်သည် သူ၏ စီမံခန့်ခွဲမှုအစီအစဉ်၏ ရည်မှန်းချက်များ၊ နက်နဲမှုများနှင့် လူသားမျိုးနွယ်ကို ကယ်တင်ရန် သူ၏ရည်ရွယ်ချက်တို့ကို ငါတို့ထံ ထုတ်ဖော်ပြပြီးဖြစ်သဖြင့်၊ ငါတို့သည် သူ၏ ကတိတော်များနှင့် ကောင်းချီးများကို မြင်တွေ့ပြီးဖြစ်သဖြင့်၊ ငါတို့သည် မတက်မကြွနှင့် ဘုရားသခင်ရည်ရွယ်ချက်များကို မထောက်ထားဘဲနေကြလျှင်၊ သူ့ကို ငါတို့ အမှန်တကယ် စိတ်ပျက်စေမိကြမည်ဖြစ်ပြီး၊ သူ့ကို ငါတို့ အလွန် အကြွေးတင်ကြမည်ဖြစ်သည်”ဟု သင်တို့ သိသင့်ကြပေသည်။ ဤစိတ်နှလုံးမျိုး ရှိခြင်းက သင်တို့၏ စိတ်ဝိညာဉ်များသည် နိုးထနှင့်ပြီးဖြစ်ကာ ပြောင်းလဲရန် စတင်ပြီဖြစ်ကြောင်း သက်သေပြပေသည်။ မည်သို့ဆိုစေ၊ သင်တို့တာဝန်ကို ထမ်းဆောင်ရန် သင်တို့၏ အားထုတ်မှုများကို အကဲဖြတ်သည့်အခါ၊ သင်တို့အားလုံးသည် ဘုရားသခင် တောင်းဆိုသည့် ဦးတည်ချက်နှင့် ရည်မှန်းချက်များအတွက် ကြိုးပမ်းနေကြပြီး၊ ဤသည်မှာ မှန်ကန်ပေသည်။ လိုက်စားမှုနှင့်ပတ်သက်၍ သင်တို့၏ ရှုထောင့်များတွင် မည်သည့် ကွဲပြားခြားနားမှုများရှိသည်ဖြစ်စေ၊ ထိုအရာများအားလုံးက အလွန်လက်တွေ့ကျပြီး စိတ်ကူးယဉ်ဆန်ခြင်းမရှိ သို့မဟုတ် အနှစ်မဲ့ခြင်း မရှိကြပေ။ ငါတို့သည် ဘုရားသခင်ကို အမှန်တကယ် ကျိုးနွံနာခံပြီး ကိုးကွယ်သူတစ်ဦးဖြစ်ရန် ကြိုးစားသည့် အမြင်ရှိသင့်သည်ဟု သင်တို့ ထင်ကြသလော။ ငါတို့သည် ဘုရားသခင်ကို အတိုက်အခံမလုပ်တော့သည့်၊ ငါတို့အပေါ် သူ့ကို မစက်ဆုပ်စေတော့သည့် သို့မဟုတ် ဒေါသမထွက်စေတော့သည့်၊ စဉ်ဆက်မပြတ် ဒေါသအမျက်ခြောင်းခြောင်း မထွက်စေဘဲ ဘုရားသခင်၏ စိတ်နှလုံးက နှစ်သိမ့်ခြင်းခံရကာ ငါတို့သည် အာဗြဟံကဲ့သို့ စစ်မှန်သည့် ကိုးကွယ်သူများဖြစ်ကြသည့် ဘဝနှင့်ပတ်သက်သော သဘောထားအမြင်တစ်ခု ရှိသင့်ကြသည် မဟုတ်လော။ ဤသည်မှာ လူတို့တွင် ရှိသင့်သည့် ဘဝနှင့်ပတ်သက်သော သဘောထားအမြင်ဖြစ်သည်။ သင်၏ စိတ်နှလုံးတွင် ဘဝနှင့်ပတ်သက်သည့် ဤသဘောထားအမြင်မျိုးနှင့် ဤအတွေးမျိုးများ အမြစ်တွယ်ပြီးဖြစ်ကာ ဤဦးတည်ချက်ဖြင့် သင် လိုက်စားသည့်အခါ၊ လောကီ ကြွယ်ဝမှုများ၊ အဆင့်အတန်း၊ ကျော်ကြားမှုနှင့် အကျိုးအမြတ်တို့၏ စုံစမ်းသွေးဆောင်မှုနှင့် ဖြားယောင်းမှုတို့သည် လျော့ပါးသွားလိမ့်မည် မဟုတ်လော။ သင်သည် ဤဦးတည်ချက်ဖြင့် ကြိုးစား၊ လက်တွေ့လုပ်ဆောင်ပြီး တွေ့ကြုံသည့်အခါ၊ သိပင်မသိလိုက်ဘဲနှင့်၊ ဘုရားနှုတ်ကပတ်တော်များက သင်၏ စိတ်နှလုံးတွင် ဘဝအတွက် သင်၏ဆောင်ပုဒ်နှင့် သင်၏ ဖြစ်တည်မှု အခြေခံအုတ်မြစ် ဖြစ်လာလိမ့်မည်။ သင် မသိလိုက်မီတွင်၊ ဘုရားနှုတ်ကပတ်တော်များသည် သင်၏ အသက်ဖြစ်လာလိမ့်မည်၊ သင့်အတွင်းတွင် သင်၏ အသက်လမ်းကြောင်း ဖြစ်လာလိမ့်မည်။ ထိုအချိန်တွင်၊ လောကထဲရှိ အရာရာတိုင်းက သင့်အတွက် အရေးမပါသောအရာသာ ဖြစ်မည် မဟုတ်လော။ ထို့ကြောင့်၊ ဘဝနှင့်ပတ်သက်သည့် သင်၏ သဘောထားအမြင်က မည်သည့်အရာဖြစ်သည်မှာလည်း အရေးကြီးပေသည်။ ဘုရားသခင်ကို သင်၏ ယုံကြည်မှုတွင် မည်သည့် ဦးတည်ချက်ဖြင့် သင် လိုက်စားနေသနည်း။ မှန်ကန်သည့် ဦးတည်ချက် ဖြစ်သလော။ မှန်ကန်သည့် လမ်းကြောင်း ဖြစ်သလော။ ဘုရားသခင်၏ သတ်မှတ်ချက်များနှင့် သင် မည်မျှ အလှမ်းဝေးသနည်း။ ဘုရားသခင်၏ သတ်မှတ်ချက်များကို အခြေခံ၍ သင် လိုက်စားလျှင်၊ သင်သည် မှန်ကန်သည့် ဦးတည်ချက်ဖြင့် သွားနေခြင်းဖြစ်သည်။ သင် အနည်းငယ် လမ်းလွဲလျှင် သို့မဟုတ် အနည်းငယ် အားနည်းလျှင် သို့မဟုတ် ကျရှုံးမှုအချို့ရှိလျှင် ကိစ္စပင်မရှိပေ။ ဘုရားသခင်က အမှတ်ရမည်မဟုတ်ဘဲ သင်၏ အသက်တာ ကြီးထွားသည်အထိ သင့်ကို အမြဲ ထောက်ပံ့ပေးလိမ့်မည်။ ဤအရာကို စဉ်းစားကြည့်လော့၊ ဘုရားသခင်သည် မည်သို့သော လူစားမျိုးကို နှစ်သက်သနည်း။ ဘုရားသခင်သည် သမ္မာတရားကို လိုက်စားသူများ၊ စိတ်ပိုင်းဖြတ်မှုရှိသူများနှင့် ရိုးသားသူများကို နှစ်သက်သည်။ သင်သည် အသိဉာဏ်မဲ့ခြင်း၊ အားနည်းခြင်း သို့မဟုတ် ဉာဏ်ပညာကင်းမဲ့ခြင်းကို ကိုယ်တော် စိုးရိမ်တော်မမူ။ သို့သော် သင်သည် သမ္မာတရားကို မလိုက်စားသောအခါ၊ သို့မဟုတ် သင်သည် သမ္မာတရားကို နားလည်သော်လည်း လက်တွေ့မလုပ်ဆောင်သောအခါ ယင်းကို ဘုရားသခင် ရွံမုန်းသည်၊ သို့မဟုတ် သင်သည် သင်၏ဘဝအတွက် ပန်းတိုင် သို့မဟုတ် ဦးတည်ချက်မရှိဘဲ ဝိညာဉ်မဲ့သော တိရစ္ဆာန်များကဲ့သို့ ကိုယ်တော်၏ နှုတ်ကပတ်တော်များကို မဖတ်ဘဲ အသက်ရှင်သောအခါ၊ ကိုယ်တော့်ကို ယုံကြည်ခြင်းနှင့်ပတ်သက်၍ ဤသို့သော သဘောထား သင့်တွင်ရှိသောအခါ ယင်းတို့ကို ဘုရားသခင် ရွံမုန်းတော်မူသည်။ ထို့ကြောင့် ဘုရားသခင်ကို ယုံကြည်မှုမှတစ်ဆင့် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိရန်၊ ဘဝနှင့်ပတ်သက်သည့် သဘောထားအမြင်၏ အရည်အသွေးက အလွန် အရေးကြီးသည်။ လူအချို့က၊ “ဘဝတွင် ကျွန်ုပ်၏ ရည်မှန်းချက်မှာ ဘုရားသခင် ကြီးမားစွာ အသုံးပြုသည့် သူတစ်ဦး၊ ဘုရားသခင်ကို အစေခံနိုင်သည့်သူတစ်ဦး ဖြစ်ရန်ဖြစ်သည်”ဟု ပြောကြသည်။ ဤသည်မှာ ကောင်းမွန်သည့် လိုက်စားမှုတစ်ခု ဖြစ်သလော။ ကောင်းမွန်ကောင်း ကောင်းမွန်နိုင်သော်လည်း၊ လူသား ဝိညာဉ်ရင့်ကျက်မှုသည် အကန့်အသတ်ရှိပြီး၊ လူတို့၏ အစွမ်းအစများနှင့် အခြေအနေများသည် ကွဲပြားခြားနားသည်။ ထို့ကြောင့် ဤရည်မှန်းချက်ကို သင်၏ လိုက်စားမှုသည် မှန်ကန်သော်လည်း၊ သင့်အတွက် သင့်တော်ကောင်းသင့်တော်မည် မဟုတ်ပေ။ ဘဝနှင့်ပတ်သက်ပြီး လူတို့တွင် ရှိသင့်သည့် သဘောထားအမြင်သည် ဘုရားသခင်ကို ကိုးကွယ်သည့် သမ္မာတရား၊ လူ့သဘာဝ၊ အသိစိတ်နှင့် ဆင်ခြင်တုံတရားရှိသူတစ်ဦး၊ ဆိုလိုသည်မှာ လူစင်စစ်တစ်ဦး ဖြစ်လာရန် ဖြစ်သင့်သည်။ ဤသည်မှာ အသင့်လျော်ဆုံးသော လိုက်စားမှုဖြစ်သည်။ တစ်စုံတစ်ဦးက၊ “ကျွန်ုပ်တို့သည် ယခုတွင် စစ်မှန်သည့် လူများဖြစ်သည်မဟုတ်လော”ဟု ပြောကောင်းပြောမည်။ အပြင်ပန်းအားဖြင့် သင့်တွင် နှာခေါင်းနှင့် မျက်လုံးများအပြင် လူသားပုံသဏ္ဌာန်ရှိသည်နှင့်အမျှ သင်သည်စစ်မှန်သည့် လူတစ်ဦးဖြစ်သော်လည်း သင်၏ အနှစ်သာရကို အခြေခံ၍၊ သင်သည် စစ်မှန်သည့် လူတစ်ဦး ဖြစ်မလာသေးပေ။ သင်သည် အလွန်များစွာ ချို့တဲ့နေဆဲဖြစ်ပြီး အလွန်နည်းပါးသည့် သမ္မာတရားများကို နားလည်ပေသည်။ စစ်မှန်သည့်လူတစ်ဦး၊ သမ္မာတရားကို ပိုင်ဆိုင်ပြီး လူ့သဘာဝရှိသည့်သူတစ်ဦး၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့်၊ သူ၏ အလိုတော်ကို လိုက်လျှောက်ကာ သူ့ကို ကိုးကွယ်သည့်သူ တစ်ဦးဖြစ်လာရန်အတွက်၊ သင်သည် သမ္မာတရားကိုလိုက်စားကာ ရရှိရမည်ဖြစ်သည်။ ဤသည်မှာ ကိုယ်ရေးကိုယ်တာ လက်တွေ့လုပ်ဆောင်မှုနှင့် သက်ဆိုင်ပေသည်။

စိတ်သဘောထားဆိုင်ရာ ပြောင်းလဲမှု၏ တတိယ သွင်ပြင်လက္ခဏာမှာ မိမိ၏ စာတန်ဆန်သော သဘာဝဖြစ်သည်။ ဤသည်မှာ စိတ်သဘောထားဆိုင်ရာ ပြောင်းလဲခြင်းနှင့် ဆက်စပ်သည့် အရေးအကြီးဆုံးသော သွင်ပြင်လက္ခဏာဖြစ်သည်နှင့်အမျှ ဤအရာကို ငါတို့ အကောင်းဆုံးနားလည်ကာ သဘောပေါက်ရမည်ဖြစ်သည်။ စာတန်ဆန်သော သဘာဝသည် လူသားမျိုးနွယ်၏ ဖောက်ပြန်ပျက်စီးသော စိတ်သဘောထားနှင့် ဖောက်ပြန်ပျက်စီးသော အနှစ်သာရဖြစ်ပြီး၊ ဤအကြောင်းအရာသည် ဤသွင်ပြင်လက္ခဏာကို အဖော်ထုတ်ဆုံးဖြစ်သည့် ဘုရားနှုတ်ကပတ်တော်များစွာ ပါဝင်သည်။ ဤသွင်ပြင်လက္ခဏာနှင့်ပတ်သက်သည့် ဘုရားနှုတ်ကပတ်တော်များသည် မတူကွဲပြားသည့် ပုံစံများစွာဖြင့် အတင်းကျပ်ဆုံးလည်း ဖြစ်သည်။ အချို့သည် တိုက်ရိုက်ဖော်ထုတ်ကာ တရားစီရင်စဉ်တွင်၊ အခြားအရာများက လူတို့ လက်မခံနိုင်မည်စိုးသဖြင့် ပိုမို ပါးနပ်သည့် စကားရပ် အလှည့်အပြောင်းကို ရှာသည်။ သို့ရာတွင် မည်သို့ ပြောဆိုထားသည်ဖြစ်စေ၊ သို့မဟုတ် မည်သည့် ပုံစံ၊ သို့မဟုတ် လေသံကို အသုံးပြုထားသည်ဖြစ်စေ၊ ဘုရားသခင် ဖော်ထုတ်သည့်အရာသည် လူ၏ အနှစ်သာရဖြစ်သည်မှာ မှန်ကန်ပေသည်။ ဘုရားသခင်သည် အခန်းကြီးနှစ်ခုတွင် စာတန်ဆန်သော သဘာဝ၏ သမားရိုးကျ အဆန်ဆုံးသော သွင်ပြင်လက္ခဏာကို ဖော်ထုတ်၏။ စာတန်ဆန်သော သဘာဝ၏ သမားရိုးကျဆန်သည့် သွင်ပြင်လက္ခဏာမှာ အဘယ်နည်း။ သင်တို့ သိကြသလော။ (သစ္စာဖောက်တတ်သည့် သဘာဝတစ်ခု ဖြစ်သည်။) “အလွန်ကြီးလေးသော ပြဿနာတစ်ခု- သစ္စာဖောက်ခြင်း (၁)”နှင့် “အလွန်ကြီးလေးသော ပြဿနာတစ်ခု- သစ္စာဖောက်ခြင်း (၂)”ဟူသော ဘုရားနှုတ်ကပတ်တော်များတွင် ထုတ်ဖော်ပြထားသည့် သစ္စာဖောက်တတ်သော သဘာဝသည် စာတန်ဆန်သော သဘာဝ၏ သမားရိုးကျ ကိုယ်စားပြုခြင်းဖြစ်သည်။ လူသားမျိုးနွယ်၏ မိမိကိုယ်ကို မှန်သည်ဟု မှတ်ယူခြင်း၊ မာနထောင်လွှားခြင်း၊ လှည့်ဖြားခြင်း သို့မဟုတ် လူသားမျိုးနွယ်၏ ကောက်ကျစ်ဆိုးယုတ်မှုနှင့် အတိုက်အခံလုပ်ခြင်းကဲ့သို့သော အခြားသွင်ပြင်လက္ခဏာများဖြစ်သည့် ဤအရာများအားလုံးကို အခန်းကြီးတိုင်းတွင် အတော်အတန် ဖော်ပြထားသော်လည်း၊ ဤသွင်ပြင်လက္ခဏာများနှင့်ဆိုင်သည့် သမ္မာတရားကို အထူးသဖြင့် အသေးစိတ်ရှင်းပြထားသည့် အခန်းကြီးတစ်ခုမျှ မရှိပေ။ “သစ္စာဖောက်ဖျက်ခြင်း”အကြောင်းနှင့်ပတ်သက်၍သာ ဘုရားသခင်က အခန်းကြီးနှစ်ခန်းအပြည့် ပြောဆိုထားပေသည်။ ဘုရားသခင်၏ အမြင်တွင် လူသား သစ္စာဖောက်ခြင်းက အလွန့်အလွန် ဆိုးရွားကြောင်းနှင့် ထိုအရာက သူ၏ စိတ်သဘောထားကို တိုက်ရိုက် ပုန်ကန်ပြစ်မှားပြီး ဘုရားသခင် အမုန်းဆုံးသောအရာနှင့် သူ ကျိန်ဆဲသောအရာဖြစ်သည်ကို ဤအရာမှ ငါတို့ မြင်နိုင်သည်။ လူသား သစ္စာဖောက်ဖျက်ခြင်း၏ အနှစ်သာရကို ဘုရားသခင်က မည်သို့ စိတ်ဖြာလေ့လာဆွေးနွေးကာ ကိုင်တွယ်ဖြေရှင်းသနည်း။ လူသား သစ္စာဖောက်ဖျက်ခြင်းကို ဘုရားသခင် မနှစ်သက်သည်မှာ အမှန်ဖြစ်၏။ ထိုအရာကို သူ မုန်းတီးပြီး စက်ဆုပ်သကဲ့သို့ သူ့ကို သစ္စာဖောက်သူများကို စက်ဆုပ်သည်။ သစ္စာဖောက်ဖျက်ခြင်းသည် စာတန်ဆန်သော သဘာဝ၏ အလွန်သမားရိုးကျဖြစ်သောအရာ ဖြစ်သည်။ လူသား သစ္စာဖောက်ဖျက်ခြင်း သဘာဝ၏ ဖြစ်ကြောင်းရင်းမြစ်သည် မည်သည့်နေရာမှ လာသနည်း။ စာတန်ထံမှ လာပေသည်။ ထို့ကြောင့် ဤစိတ်သဘောထားသွင်ပြင်လက္ခဏာကို ငါတို့ နားလည်ရမည်။ သစ္စာဖောက်ဖျက်ခြင်း၏ ဖြစ်ကြောင်းရင်းမြစ်မှာ စာတန်ဖြစ်သည်။ စာတန်၏ သဘာဝသည် သစ္စာဖောက်ဖျက်ခြင်းဖြစ်ပြီး လူတို့က မိမိတို့လုပ်ဆောင်သည့်အရာများဖြင့် ထုတ်ဖော်ပြသည့် စိတ်သဘောထားကို ဘုရားသခင်က သစ္စာဖောက်ဖျက်ခြင်းအဖြစ် မြင်သည်။ ဘုရားသခင်သည် ဤကိစ္စရပ်ကို အဘယ်ကြောင့် ထိုမျှအတိုင်းအတာဖြင့် ဆွေးနွေးသနည်း။ အဘယ်ကြောင့်ဆိုသော် လူသား သစ္စာဖောက်ဖျက်ခြင်းက အချိန်၊ နေရာမရွေး တစ်သမတ်တည်းဖြစ်ပြီး တစ်စုံတစ်ဦးက မည်သို့ ပြုမူသည်ဖြစ်စေ၊ လူသား သဘာဝတွင် နက်ရှိုင်းစွာ အမြစ်တွယ်သည့်အရာတစ်ခုက ဘုရားသခင်ကို ဆန့်ကျင်သောကြောင့်ဖြစ်သည်။ လူအချို့က၊ “ဘုရားသခင်ကို ကျွန်ုပ် မဆန့်ကျင်၊ သို့မဟုတ် အတိုက်အခံမလုပ်ချင်ပါ”ဟု ပြောကြသည်။ သို့သော် သင့်အတွင်းတွင်ရှိသည်မှာ သစ္စာဖောက်တတ်သော သဘာဝဖြစ်သည်နှင့်အမျှ သင် ဆန့်ကျင်မိလိမ့်မည်ဖြစ်သည်။ ယင်းမှာ သင်သည် ဘုရားသခင်ကို ကျိုးနွံနာခံနိုင်ခြင်းမရှိ၊ ဘုရားသခင်နောက်သို့ အဆုံးထိ မလိုက်နိုင်သကဲ့သို့ ဘုရားနှုတ်ကပတ်တော်များကို သင်၏ အသက်အဖြစ် အပြည့်အဝလက်မခံနိုင်ဟု ဆိုလိုပေသည်။ သစ္စာဖောက်ဖျက်ခြင်းနှင့်ဆိုင်သည့် ပြဿနာကို သင် မည်သို့ နားလည်သင့်သနည်း။ ဘုရားသခင်ကို သင် အချိန်မည်မျှကြာ ယုံကြည်ပြီးသည်ဖြစ်စေ၊ သို့မဟုတ် သူ၏ နှုတ်ကပတ်တော်မည်မျှကို သင် စားသောက်ပြီးသည်ဖြစ်စေ၊ သို့မဟုတ် သင့်၌ သူနှင့်ဆိုင်သည့် သိနားလည်မှု မည်မျှရှိသည်ဖြစ်စေ၊ သင်၏ သဘာဝက ဘုရားသခင်ကို သစ္စာဖောက်ပြီး၊ သူ၏ နှုတ်ကပတ်တော်များကို သင်၏ အသက်အဖြစ် သင် လက်မခံသကဲ့သို့ သူ့နှုတ်ကပတ်တော်များ၏ သမ္မာတရားထဲသို့ ဝင်ရောက်မှု မရှိသရွေ့၊ သင်၏ အနှစ်သာရက ဘုရားသခင်ကို အစဉ်ထာဝရ သစ္စာဖောက်လိမ့်မည်ဖြစ်သည်။ ဆိုလိုသည်မှာ၊ သင်၏ စိတ်သဘောထား မပြောင်းလဲသေးလျှင်၊ သင်သည် ဘုရားသခင်ကို သစ္စာဖောက်သည့်သူတစ်ဦး ဖြစ်သည်။ လူအချို့က၊ “ဘုရားနှုတ်ကပတ်တော်များကို ကျွန်ုပ် သဘောပေါက်နိုင်သကဲ့သို့ သူ ပြောသည့်အရာတိုင်းကို နားလည်နိုင်သည်။ ယင်းတို့ကို ကျွန်ုပ် လက်ခံရန်လည်း လိုလားခြင်းရှိသောကြောင့် ကျွန်ုပ်ကို အဘယ်သို့ဖြစ်ပြီး ဘုရားသခင်ကို သစ္စာဖောက်သူတစ်ဦးအဖြစ် ခေါ်နိုင်သနည်း”ဟု ပြောကြသည်။ လက်ခံရန် သင် လိုလားသောကြောင့်သက်သက်ဖြင့် ဘုရားနှုတ်ကပတ်တော်များအားဖြင့် သင် စုံလင်ခြင်းခံရနှင့်ပြီးဖြစ်သည်ဟု မဆိုထားနှင့်၊ ထိုဘုရားနှုတ်ကပတ်တော်များကို သင် အသက်ရှင်နေထိုင်နိုင်သည်ဟုပင် မဆိုလိုပေ။ လူသားမျိုးနွယ်၏ သစ္စာဖောက်တတ်သော သဘာဝနှင့်ဆိုင်သည့် အမှန်တရားသည် နက်နဲပြီး သင့်အနေဖြင့် သမ္မာတရား၏ ဤသွင်ပြင်လက္ခဏာကို နားလည်လိုလျှင်၊ အတွေ့အကြုံကာလတစ်ခု သင် လိုအပ်ကောင်းလိုအပ်ပေမည်။ ဘုရားသခင်၏ အမြင်တွင်၊ ဘုရားသခင်ကို ယုံကြည်သည့်လူတိုင်း လုပ်ဆောင်သည့် အရာတိုင်းသည် သမ္မာတရားနှင့် ဆန့်ကျင်ကွဲလွဲသည်၊ ဘုရားနှုတ်ကပတ်တော်နှင့် သဟဇာတမဖြစ်သကဲ့သို့ သူ့ကို ရန်လိုပေသည်။ သင်တို့သည်လည်း ဤအရာကို လက်ခံနိုင်မည်မဟုတ်ဘဲ၊ “ဘုရားသခင်ကို ကျွန်ုပ်တို့ အစေခံကြသည်၊ ဘုရားသခင်ကို ကိုးကွယ်ကြသည်၊ ဘုရားအိမ်တော်တွင် ကျွန်ုပ်တို့တာဝန်ကို လုပ်ဆောင်ကြသည်။ အလွန်များစွာ ကျွန်ုပ်တို့ လုပ်ဆောင်ပြီးဖြစ်သည်။ အားလုံးက ဘုရားနှုတ်ကပတ်တော်များနှင့် သတ်မှတ်ချက်များအတိုင်းဖြစ်ပြီး အလုပ် အစီအစဉ်များနှင့် ကိုက်ညီသည်။ ဘုရားသခင်ကို ကျွန်ုပ်တို့ အတိုက်အခံလုပ်ကာ သစ္စာဖောက်သည်ဟု အဘယ်သို့ ပြောနိုင်ရသနည်း။ ကျွန်ုပ်တို့၏ စိတ်ထက်သန်မှုကို ကိုယ်တော်က အဘယ်ကြောင့် အမြဲ ဝေဖန်ထိုးနှက်သနည်း။ ကျွန်ုပ်တို့သည် ကြီးမားသည့် အခက်အခဲဖြင့် ကျွန်ုပ်တို့၏ မိသားစုနှင့် အသက်မွေးအလုပ်များကို စွန့်ခဲ့ကြပြီး၊ ဘုရားသခင်နောက်လိုက်ရန် စိတ်ပိုင်းဖြတ်ခဲ့ကြသည်။ ထို့ကြောင့် ကိုယ်တော်သည် ကျွန်ုပ်တို့နှင့်ပတ်သက်၍ အဘယ်သို့ ဤကဲ့သို့ ပြောနိုင်ရသနည်း”ဟု ပြောကောင်းပြောကြပေမည်။ ထိုသို့ ပြောဆိုခြင်း၏ ရည်မှန်းချက်မှာ လူတိုင်း နားလည်ဖို့ သေချာစေရန်ဖြစ်သည်။ အလွန်ပင် ကောင်းမွန်စွာ ပြုမူသည့်သူ၊ သို့မဟုတ် တစ်စုံတစ်ရာကို စွန့်လွှတ်သည့်သူ သို့မဟုတ် အခက်အခဲအချို့ကို ခံသည့်သူတစ်စုံတစ်ဦးက မိမိ၏ သစ္စာဖောက်တတ်သည့် သဘာဝကို ပြောင်းလဲလိမ့်မည်ဆိုသည်မှာမဟုတ်ပေ။ မဖြစ်နိုင်ပေ။ သင်၏ တာဝန်ကို ထမ်းဆောင်ခြင်းက လိုအပ်သကဲ့သို့ပင် ဆင်းရဲဒုက္ခခံခြင်းက လိုအပ်သော်လည်း၊ သင် ဆင်းရဲဒုက္ခခံနိုင်သောကြောင့်သက်သက် သို့မဟုတ် ထမ်းဆောင်သောကြောင့်သက်သက်ဖြင့်၊ သင်၏ ဖောက်ပြန်ပျက်စီးသော စိတ်သဘောထား မတည်ရှိတော့ဟု မဆိုလိုပေ။ ဤသည်မှာ အဘယ့်ကြောင့်ဆိုသော် မည်သူမဆိုအတွင်းရှိ အသက်စိတ်သဘောထားတွင် စစ်မှန်သည့် ပြောင်းလဲမှု မရှိသေးသကဲ့သို့ လူတိုင်းသည် ဘုရားသခင်၏ ရည်ရွယ်ချက်များကို ဖြည့်ဆည်းခြင်းနှင့် သူ၏ သတ်မှတ်ချက်များကို ပြည့်မီခြင်းမှ အလှမ်းဝေးနေဆဲဖြစ်သောကြောင့် ဖြစ်သည်။ ဘုရားသခင်ကို လူတို့၏ ယုံကြည်မှုသည် အလွန်ပင်သန့်စင်မှုမရှိပေ။ ၎င်းတို့၏ ဖောက်ပြန်ပျက်စီးသော စိတ်သဘောထားများက အလွန်ပေါ်လွင်လွန်း၏။ များစွာသော ခေါင်းဆောင်များ သို့မဟုတ် အမှုဆောင်များက ဘုရားသခင်ကို အစေခံကြသော်လည်း၊ ၎င်းတို့သည်လည်း ဘုရားသခင်ကို အတိုက်အခံလုပ်ကြပေသည်။ ဤသည်မှာ မည်သည့်အရာကို ဆိုလိုသနည်း။ ၎င်းတို့အနေဖြင့် ဘုရားနှုတ်ကပတ်တော်များကို တမင်ဆန့်ကျင်ကာ သူ၏ လိုအင်ဆန္ဒများအတိုင်း လက်တွေ့လုပ်ဆောင်ကြခြင်းမရှိဟူ၍ ဖြစ်ပေသည်။ ၎င်းတို့သည် မိမိတို့ကိုယ်ပိုင် အကြံအစည်များနှင့် ရည်မှန်းချက်များကို စွမ်းဆောင်ရရှိရန်၊ ဘုရားသခင်ကို သစ္စာဖောက်ပြီး မိမိတို့ပြောသည့်အတိုင်းဖြစ်သည့် မိမိတို့ကိုယ်ပိုင် အမှီအခိုကင်းသည့် တိုင်းပြည်ကို ထူထောင်ရန်၊ သမ္မာတရားကို တမင် ချိုးဖောက်ကြသည်၊ မိမိတို့ကိုယ်ပိုင် အလိုဆန္ဒအတိုင်း မရမက ပြုမူဆောင်ရွက်ကြသည်။ ဤသည်မှာ ဘုရားသခင်ကို အစေခံခြင်း အဓိပ္ပာယ်ဖြစ်သော်လည်း ဘုရားသခင်ကို အတိုက်အခံလုပ်ခြင်းလည်း ဖြစ်သည်။ သင်တို့ ယခု နားလည်ကြပြီလော။

ယခုတွင် “သစ္စာဖောက်ဖျက်ခြင်း”နှင့်ပတ်သက်၍ နောက်ထပ် မိတ်သဟာယမပြုဘဲနေကြစို့။ စာတန်ဆန်သော သဘာဝ၏ စရိုက်လက္ခဏာဖြစ်သည့် မာနထောင်လွှားမှုနှင့် လှည့်ဖြားခြင်းတည်းဟူသော အလွန်အရေးပါသည့် ပြဿနာတစ်ခု ရှိသေး၏။ လူသားမျိုးနွယ်၏ မာနထောင်လွှားခြင်းသည် နေရာတိုင်းတွင် ထုတ်ဖော်ပြီး ပြသနေသကဲ့သို့ ၎င်းတို့ အလိုရှိလျှင်ပင် ချုပ်ထိန်းမရနိုင်ပေ။ ထိုမာနထောင်လွှားမှုက မကြာမကြာ ပေါ်လွင်ပြီး ပွင့်ထွက်သကဲ့သို့ ထိုအရာနှင့်ပတ်သက်၍ လူတို့လုပ်ဆောင်နိုင်သည့်အရာ မည်သည့်အရာမျှ မရှိပေ။ ထိုမာနထောင်လွှားမှု ပွင့်ထွက်ပြီးနောက်တွင်၊ ၎င်းတို့ နောင်တရကြပြီး၊ နောင်တရပြီးနောက်တွင်၊ ထိုအရာကို လုံးဝ တစ်ဖန် ဖြစ်ခွင့်မပေးဖို့၊ လုံးဝ တစ်ဖန် ထုတ်ဖော်မပြဖို့ ၎င်းတို့ ခိုင်မာစွာ စိတ်ပိုင်းဖြတ်ကြသော်လည်း၊ ၎င်းတို့ မထိန်းချုပ်နိုင်သေးပေ။ ဤသည်မှာ အဘယ့်ကြောင့်နည်း။ အဘယ့်ကြောင့်ဆိုသော် လူတို့၏ စိတ်သဘောထားသည် မပြောင်းလဲသေးသကဲ့သို့ ၎င်းတို့၏ ဖောက်ပြန်ပျက်စီးသော စိတ်သဘောထားက ရှိနေဆဲဖြစ်သောကြောင့် ဖြစ်သည်။ ဤအရာသည် ၎င်းတို့၏ အတွင်းထဲမှ မည်သည့်အခါတွင်မျှ အလိုအလျောက်ပင် ပျောက်ကွယ်သွားလိမ့်မည် မဟုတ်သကဲ့သို့၊ တစ်စုံတစ်ရာ ဖြစ်ပျက်သည့်အခါ ၎င်းတို့၏ ဖောက်ပြန်ပျက်စီးသော စိတ်သဘောထားက အလိုအလျောက် ထုတ်ဖော်ပြလိမ့်မည်ဖြစ်သည်။ ဤအရာအားလုံးကို လူသားမျိုးနွယ်၏ မာနထောင်လွှားပြီး စိတ်ကြီးဝင်သော စိတ်သဘောထားက ဖြစ်စေခြင်းဖြစ်သည်။ သင်သည် သမ္မာတရားကို ပိုမို နားလည်သည့်အခါ၊ ထိုသမ္မာတရားကို လက်တွေ့လုပ်ဆောင်နိုင်ပြီး သမ္မာတရား စည်းမျဉ်းများကို သဘောပေါက်နိုင်သည့်အခါ၊ ပြီးလျှင် သင်၏ သမ္မာတရား သိနားလည်မှုက ပိုပိုပြီး လက်တွေ့ကျလာကာ သင်သည် ဘုရားသခင်ကို သိသည့်အသိ ရှိကာ သူ၏ သတ်မှတ်ချက်များနှင့် သာ၍ နီးစပ်လာသည့်အခါ၊ အမှုအရာများအပေါ် သင်၏ အမြင်များ ပြောင်းလဲပြီးသည့်အခါ၊ သင်၏ မာနထောင်လွှားသော စိတ်သဘောထားက တဖြည်းဖြည်း လျော့ပါးသွားလိမ့်မည်၊ ဖြည်းညှင်းစွာ ပျောက်ကွယ်သွားလိမ့်မည်ဖြစ်ပြီး၊ သင်၏ အသက်စိတ်သဘောထားက စတင် ပြောင်းလဲလိမ့်မည်ဖြစ်သည်။ ထိုအချိန်တွင် သင်၏ သစ္စာဖောက်ခြင်း ပြဿနာက ပြေလည်သွားပြီဟု ယူဆ၍ရနိုင်ပြီး ထို့နောက်တွင်မှ သင်သည် အမှန်တကယ် ကယ်တင်ခံရပြီးဖြစ်သောသူတစ်ဦး ဖြစ်လိမ့်မည်။

၂၀၀၇ ခုနှစ်၊ ဆောင်းဦးရာသီ


မိမိ၏ကိုယ်ပိုင် မှားယွင်းသောအမြင်များကို သိကျွမ်းခြင်းဖြင့်သာ အမှန်တကယ် ပြောင်းလဲနိုင်သည်

သင်တို့သည် ယခုတွင် မိမိတို့ကိုယ်ကို သိရှိရန်၊ အသက်ဝင်ရောက်မှုကို ရရှိရန်၊ ဘုရားသခင်ကို ယုံကြည်ခြင်းနှင့်ဆိုင်သည့် မှန်ကန်သည့် လမ်းကြောင်းထဲ ဝင်ရောက်ရန် နည်းလမ်းတစ်ခု ရှိကြပြီလော။ သင်တို့တွင် ရည်မှန်းချက် သို့မဟုတ် ဦးတည်ချက်တစ်ခု ရှိကြသလော။ သင်တို့အနေဖြင့် အနည်းအကျဉ်း နားလည်သင့်လောက်ပေပြီ။ အဘယ်ကြောင့်ဆိုသော် ရိုးသားသော လူတစ်ဦးဖြစ်ခြင်း၊ မိမိကိုယ်ကို သိရှိခြင်းအကြောင်းတို့အပြင် ဘုရားနှုတ်ကပတ်တော်များကို မည်သို့စားသောက်ရမည်၊ ပြဿနာများကို ဖြေရှင်းရန် သမ္မာတရားကို မည်သို့မိတ်သဟာယပြုသင့်သည်၊ သင်တို့၏ တာဝန်ကို ထမ်းဆောင်ရာတွင် မည်သို့စိတ်သဘောညီညွှတ်စွာ ပူးပေါင်းဆောင်ရွက်သင့်သည်၊ ညီအစ်ကို မောင်နှမများအနေဖြင့် အချင်းချင်း ပုံမှန်ဆက်ဆံရေးများကို ထူထောင်ခြင်းနှင့်ပတ်သက်၍ မည်သို့လုပ်ဆောင်သင့်သည် စသည်တို့ကဲ့သို့သော ကိစ္စရပ်များနှင့်ပတ်သက်၍ ငါတို့သည် အတော်လေး မိတ်သဟာယပြုပြီးသောကြောင့် ဖြစ်သည်။ ယခုတွင် ဘုရားသခင်ကို ယုံကြည်ခြင်းနှင့် ဆက်နွှယ်သည့် သမ္မာတရား၏ သွင်ပြင်လက္ခဏာများအားလုံးအပေါ် သင်တို့သည် သာ၍ ရှင်းလင်းလာပြီး လက်တွေ့ကျသည့် အသိပညာတချို့လည်း ရှိထားသည့်အပြင် သင်တို့ကို မည်သည့်သွင်ပြင်လက္ခဏာအား မေးသည်ဖြစ်စေ မရေမရာဖြစ်နေခဲ့သည့် ယခင်အချိန်ကကဲ့သို့ သင်တို့ မဟုတ်ကြတော့သဖြင့် များစွာ သာ၍ စိတ်ချမ်းသာကြသည် မဟုတ်လော။ (ယခုတွင် ကျွန်ုပ်သည် သာ၍ ရှင်းသည်ထက် ရှင်းလာပြီဖြစ်ပါသည်။) “ရှင်းသည်ထက် ရှင်းလာသည်” ဟူသည်မှာ မှန်ပေသည်။ အမှန်တွင်၊ အကြင်သူသည် သမ္မာတရား၏ မည်သည့် သွင်ပြင်လက္ခဏာကို လက်တွေ့လုပ်ဆောင်သည်ဖြစ်စေ၊ ယင်းသည် ရိုးသားသောလူတစ်ဦး ဖြစ်ခြင်းဖြစ်စေ၊ သို့မဟုတ် ဘုရားသခင်ကို ကျိုးနွံနာခံဖို့ မိမိကိုယ်ကို လေ့ကျင့်ခြင်းဖြစ်စေ၊ သို့မဟုတ် ယင်းသည် မိမိ၏ ညီအစ်ကို မောင်နှမများနှင့် ရင်းရင်းနှီးနှီး ထိတွေ့ရမည့်ပုံဖြစ်စေ သို့မဟုတ် သာမန် လူ့သဘာဝကို အသက်ရှင်နေထိုင်ရမည့်ပုံဖြစ်စေ၊ သို့မဟုတ် အလားတူ တစ်စုံတစ်ရာကိုဖြစ်စေ သမ္မာတရား၏ မည်သည့် သွင်ပြင်လက္ခဏာကို သင် ဝင်ရောက်ရန် ကြိုးစားသည်ဖြစ်စေ၊ မိမိကိုယ်ကို သိရှိခြင်းနှင့်ဆိုင်သည့် ကိစ္စကို ကိုင်တွယ်ခြင်းအားဖြင့် သင် အစပြုရမည်။ ရိုးသားခြင်းသည် မိမိကိုယ်ကို သိရှိခြင်း ပါဝင်သည် မဟုတ်လော။ သင်သည် သင်ကိုယ်တိုင်၏ လိမ်လည်လှည့်ဖြားတတ်ခြင်းနှင့် မရိုးသားမှုတို့ကို သိရှိမလာမချင်း၊ ရိုးသားမှုကို လက်တွေ့လုပ်ဆောင်နိုင်လိမ့်မည် မဟုတ်။ သင်သည် ဘုရားသခင်ကို ကျိုးနွံနာခံနိုင်ခြင်း မရှိသေးသည်ကို သိလာသည့်အခါမှသာ၊ သူ့ကို ကျိုးနွံနာခံမှုအား သင် လက်တွေ့လုပ်ဆောင်နိုင်လိမ့်မည် သို့မဟုတ် သူ့ကို ကျိုးနွံနာခံဖို့ မည်သည့်အရာ လုပ်ဆောင်ရမည်ကို ရှာဖွေနိုင်လိမ့်မည်။ သင်သည် မိမိကိုယ်ကို မသိရှိပါက ရိုးသားသည့် လူတစ်ဦးဖြစ်ရန် သို့မဟုတ် ဘုရားသခင်ကို ကျိုးနွံနာခံရန် သို့မဟုတ် ကယ်တင်ခြင်း ရရှိရန်ဟူသည့် သင်၏ ဆန္ဒများအားလုံး အနှစ်မဲ့ပေသည်။ ဤသည်မှာ အဘယ့်ကြောင့်ဆိုသော် လူတို့တွင် ဖောက်ပြန်ပျက်စီးသော စိတ်သဘောထားများ ရှိနေသည့်အပြင် ၎င်းတို့၏ လက်တွေ့လုပ်ဆောင်မှုသည် ဖောက်ပြန်ပျက်စီးသော ၎င်းတို့စိတ်သဘောထားများဖြင့် အမြဲ စွန်းထင်းနေကာ ထိုစိတ်သဘောထားများ၏ ဟန့်တားခြင်းခံရသည်နှင့်အမျှ သမ္မာတရား၏ သွင်ပြင်လက္ခဏာတစ်ခုတလေကို လက်တွေ့လုပ်ဆောင်ရန် ၎င်းတို့အတွက် မလွယ်ကူသောကြောင့် ဖြစ်သည်။ သမ္မာတရား၏ သွင်ပြင်လက္ခဏာတစ်ခုတလေကို သင်လက်တွေ့လုပ်ဆောင်သည့်အခါ သင်၏ ဖောက်ပြန်ပျက်စီးသော စိတ်သဘောထားများသည် ရိုးသားရန် သင်၏ အားထုတ်မှုများကို တားဆီးလျက်၊ ဘုရားသခင်ကို သင်၏ ကျိုးနွံနာခံခြင်းအား ပိတ်ဆို့လျက်၊ ထို့ပြင် သင်၏ ညီအစ်ကို မောင်နှမများအတွက် သင်၏ သည်းခံခြင်းနှင့် စိတ်ရှည်ခြင်းတို့ကို ဟန့်တားလျက် ဧကန်မုချ ယင်းဘာသာ ထုတ်ဖော်မည်ဖြစ်သည်။ သင်သည် ဤဖောက်ပြန်ပျက်စီးသော စိတ်သဘောထားများကို သုံးသပ်ခြင်းဖြစ်စေ၊ ဖော်ထုတ်ခြင်းဖြစ်စေ၊ စိတ်ဖြာလေ့လာခြင်းဖြစ်စေ၊ သတိပြုမိလာခြင်းဖြစ်စေ မရှိဘဲ ထိုအစား သမ္မာတရားကို လက်တွေ့လုပ်ဆောင်ရန် သင်၏ အယူအဆများနှင့် စိတ်ကူးထင်မြင်မှုများအပေါ် အားကိုးပါက သမ္မာတရားကို သင်နားမလည်သကဲ့သို့ မည်သည့်သမ္မာတရား စည်းမျဉ်းများအား လိုက်နာစောင့်ထိန်းရမည်ကို သင်မသိသောကြောင့် စည်းမျဉ်းစည်းကမ်းများကိုသာ လိုက်နာနေခြင်း ဖြစ်လိမ့်မည်။ ထို့ကြောင့်၊ လူတစ်ဦးက သမ္မာတရား၏ မည်သည့် သွင်ပြင်လက္ခဏာကို လက်တွေ့လုပ်ဆောင်နေသည်ဖြစ်စေ၊ သို့မဟုတ် မည်သည့်အရာကို ၎င်းက လုပ်ဆောင်နေသည်ဖြစ်စေ၊ ပထမဦးစွာ မိမိကိုယ်ကို သုံးသပ်ကာ သိရှိရမည်။ သင့်ကိုယ်သင် သိရှိဖို့ဆိုသည်မှာ သင်၏ စကားနှင့် လုပ်ဆောင်ချက်တိုင်း၊ သင်၏ လုပ်ရပ်တစ်ခုစီတိုင်းကို သိရှိဖို့ ဖြစ်သည်။ ယင်းသည် သင်၏ အတွေးများနှင့် စိတ်ကူးများ၊ သင်၏ ရည်ရွယ်ချက်များ၊ သင်၏ အယူအဆများနှင့် စိတ်ကူးစိတ်သန်းများကို သိရှိဖို့ဖြစ်သည်။ သင့်အနေဖြင့် လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်များနှင့် စာတန်၏ အမျိုးမျိုးသော အဆိပ်များအားလုံးအပြင် ရိုးရာယဉ်ကျေးမှုဆိုင်ရာ အသိပညာတို့ကိုလည်း သိရှိရမည်။ သင်သည် သမ္မာတရားကို ရှာဖွေကာ ဤအရာများကို ရှင်းလင်းစွာ ပိုင်းခြားသိမြင်ရမည်။ ထိုသို့ဖြင့် သမ္မာတရားကို သင်နားလည်လိမ့်မည်ဖြစ်ပြီး မိမိကိုယ်ကို အမှန်တကယ် သိရှိလာလိမ့်မည်။ လူတစ်ဦးသည် ဘုရားသခင်ကို စတင်ယုံကြည်လာကတည်းက ကောင်းသော လုပ်ဆောင်ချက်များစွာကို လုပ်ဆောင်ပြီး ဖြစ်ကောင်းဖြစ်နိုင်သော်လည်း၊ ၎င်းတို့သည် သမ္မာတရား သိနားလည်ခြင်းကို စွမ်းဆောင်ရရှိရန် မဆိုထားနှင့်၊ အမှုအရာများစွာကို ရှင်းလင်းစွာ မမြင်နိုင်သေးပေ။ သို့သော်၊ ၎င်းတို့၏ ကောင်းသော လုပ်ဆောင်ချက်များစွာကြောင့်၊ ၎င်းတို့သည် သမ္မာတရားကို လက်တွေ့လုပ်ဆောင်နေနှင့်ပြီးဖြစ်ကြောင်း၊ ဘုရားသခင်ကို ကျိုးနွံနာခံပြီးသားဖြစ်ကြောင်းနှင့်၊ သူ၏ ရည်ရွယ်ချက်များကို အတော်အတန် အထမြောက်အောင် ဆောင်ရွက်ပြီးဖြစ်သည်ဟု ၎င်းတို့ ခံစားကြသည်။ သင့်အပေါ် မည်သည့်အရာမျှ မကျရောက်သည့်အခါ၊ သင့်ကို ပြောထားသည့် မည်သည့်အရာကိုမဆို သင် လုပ်ဆောင်နိုင်ပေသည်။ သင်သည် သင်၏ တာဝန်ကို ထမ်းဆောင်ခြင်းနှင့် ပတ်သက်၍ စိတ်ထင့်ခြင်းများ မရှိသကဲ့သို့ သင် မခုခံပေ။ ဧဝံဂေလိတရား ဖြန့်ဝေဖို့ သင့်ကို ပြောသည့်အခါ၊ သင်သည် ညည်းညူခြင်းမရှိသကဲ့သို့ ဤအခက်အခဲကို ခံနိုင်ပြီး၊ ပြေးလွှားပြီး အလုပ်လုပ်ရန် သို့မဟုတ် အလုပ်တာဝန်တစ်ခုကို လုပ်ရန် သင့်ကို ပြောသည့်အခါ၊ ထိုသို့ သင် လုပ်ဆောင်၏။ ဤအရာကြောင့်၊ သင်သည် ဘုရားသခင်ကို ကျိုးနွံနာခံပြီး၊ သမ္မာတရားကို စစ်မှန်ရိုးသားစွာ လိုက်စားသောသူတစ်ဦးဖြစ်သည်ဟု ခံစားရလေသည်။ သို့သော် “သင်သည် ရိုးသားသော လူတစ်ဦးလော။ သင်သည် ဘုရားသခင်ကို အမှန်တကယ် ကျိုးနွံနာခံသော လူတစ်ဦးဖြစ်သလော။ မိမိ၏ စိတ်သဘောထား ပြောင်းလဲသည့် လူတစ်ဦးလော”ဟု သင့်ကို လေးနက်စွာ မေးမည်ဆိုပါက၊ လူတိုင်းသည် နှိုင်းယှဉ်ချက်အတွက် ဘုရားနှုတ်ကပတ်တော်များ၏ သမ္မာတရားနှင့်ယှဉ်၍ ပြခံရပါက၊ မည်သူမျှ စံမမီသကဲ့သို့ မည်သူမျှသည် သမ္မာတရား စည်းမျဉ်းများအတိုင်း လုပ်ဆောင်နိုင်စွမ်းမရှိဟု ဆိုကောင်းဆိုနိုင်သည်။ ထို့ကြောင့် ဖောက်ပြန်ပျက်စီးသော လူသားမျိုးနွယ်အားလုံးသည် မိမိတို့ကိုယ်ကို သုံးသပ်ရမည်။ ၎င်းတို့ အသက်ရှင်နေထိုင်သည့် စိတ်သဘောထားများအပေါ်၊ ထို့ပြင် ၎င်းတို့၏ လုပ်ရပ်များနှင့် လုပ်ဆောင်ချက်များအားလုံး အရင်းခံပေါ်ပေါက်လာသည့် ဆိုးယုတ်သော အတွေးအခေါ်များ၊ ဆင်ခြင်တွေးခေါ်မှုစနစ်၊ အယူလွဲများနှင့် အတွေးမှားများအပေါ် သုံးသပ်ဆင်ခြင်ရမည်။ ၎င်းတို့၏ ဖောက်ပြန်ပျက်စီးသော စိတ်သဘောထားကို ၎င်းတို့ အဘယ်ကြောင့် ထုတ်ဖော်ပြရသည်ဟူသည့် ရင်းမြစ် အကြောင်းတရား၊ ၎င်းတို့ တစ်ဇွတ်ထိုးလုပ်ဆောင်ခြင်း၏ အနှစ်သာရက မည်သည့်အရာဖြစ်သည်၊ မည်သည့်အရာအပေါ်နှင့် မည်သူ့အတွက် ၎င်းတို့ အသက်ရှင်ကြသည်ဆိုသည်တို့ကို သုံးသပ်ဆင်ခြင်ရမည်။ ဤအရာကို သမ္မာတရားနှင့် ယှဉ်ကြည့်မည်ဆိုပါက လူအားလုံး ရှုတ်ချခံရလိမ့်မည် ဖြစ်သည်။ ဤအရာအတွက် အကြောင်းရင်းမှာ အဘယ်နည်း။ အကြောင်းရင်းမှာ လူသားမျိုးနွယ်သည် အလွန်နက်ရှိုင်းစွာ ဖောက်ပြန်ပျက်စီးနေ၍ ဖြစ်သည်။ လူတို့သည် သမ္မာတရားကို နားမလည်ကြသကဲ့သို့ ၎င်းတို့အားလုံးသည် မိမိတို့၏ ဖောက်ပြန်ပျက်စီးသော စိတ်သဘောထားများဖြင့်လည်း အသက်ရှင်ကြပေသည်။ ၎င်းတို့သည် မိမိတို့ကိုယ်ကို သိသည့်အသိ အနည်းငယ်မျှ မရှိကြ။ မိမိတို့ကိုယ်ပိုင် အယူအဆများနှင့် စိတ်ကူးထင်မြင်မှုများအတိုင်း ဘုရားသခင်ကို အမြဲ ယုံကြည်ကြသည်။ မိမိတို့ကိုယ်ပိုင် နှစ်ခြိုက်မှုများနှင့် နည်းစနစ်များကို အခြေခံ၍ မိမိတို့တာဝန်များကို ထမ်းဆောင်ကြသည်။ ဘုရားသခင်ကို အစေခံပုံတွင် ဘာသာရေး သဘောတရားများကို လိုက်လျှောက်ကြသည်။ ထို့အပြင် ၎င်းတို့ကိုယ်၎င်းတို့ ယုံကြည်ခြင်း အပြည့်ရှိကြောင်း၊ ၎င်းတို့၏ လုပ်ရပ်များသည် အလွန် ယုတ္တိတန်ကြောင်း တွေးထင်ကြဆဲဖြစ်ကာ အဆုံးတွင် များစွာ ရရှိပြီးဖြစ်သည်ဟု ခံစားကြသည်။ ထိုအရာကို မသိလိုက်ဘဲနှင့်၊ ဘုရားသခင်၏ ရည်ရွယ်ချက်များနှင့်အညီ ၎င်းတို့ ဆောင်ရွက်နေနှင့်ကာ ယင်းတို့ကို လုံးဝ အထမြောက်အောင် ဆောင်ရွက်ပြီးဖြစ်သည့်အပြင် ၎င်းတို့သည် ဘုရားသခင်၏ သတ်မှတ်ချက်များကို ပြည်မီနှင့်ပြီးဖြစ်သကဲ့သို့ သူ၏ အလိုကို လိုက်လျှောက်နေသည်ဟု တွေးထင်လာကြသည်။ ဤသည်မှာ သင် ခံစားသည့်ပုံဖြစ်ပါက သို့မဟုတ် ဘုရားသခင်ကို သင် ယုံကြည်သည့် နှစ်ကာလအချို့တွင် သင်သည် အကျိုးတရားအချို့ကို ရိတ်သိမ်းရပြီးဖြစ်သည်ဟု သင် တွေးထင်ပါက၊ မိမိကိုယ်ကို အသေအချာ ဆန်းစစ်ရန် သာ၍ပင် ဘုရားသခင်၏ ရှေ့မှောက်သို့ သင် ပြန်လာရမည်။ ဘုရားသခင် ရှေ့မှောက်တွင် သင်၏ လုပ်ရပ်များနှင့် လုပ်ဆောင်ချက်များအားလုံးက သူ၏ ရည်ရွယ်ချက်များနှင့် လုံးဝ ကိုက်ညီခြင်း ရှိမရှိ တွေ့မြင်ရန် သင်ယုံကြည်နေခဲ့သည့် နှစ်ကာလများအတွင်း သင်လျှောက်လာခဲ့သည့် လမ်းကြောင်းကို ကြည့်သင့်သည်။ သင်၏ အပြုအမူများထဲမှ မည်သည့်အရာသည် ဘုရားသခင်ကို ဆန့်ကျင်နေခဲ့သည်၊ မည်သည့်အရာက ဘုရားအား ကျိုးနွံနာခံခြင်းကို စွမ်းဆောင်ရရှိခဲ့သည်၊ သင်၏ လုပ်ရပ်များက ဘုရားသခင်၏ သတ်မှတ်ချက်များကို ပြည့်မီပြီး ဖြည့်ဆည်းပြီးခြင်း ရှိသည် မရှိသည်တို့ကို ဆန်းစစ်လော့။ ဤအရာအားလုံးကို သင်ရှင်းလင်းသင့်သည်။ အကြောင်းမှာ ထို့နောက်တွင်မှ သင်သည် မိမိကိုယ်ကို သိရှိလိမ့်မည်ဖြစ်သောကြောင့်တည်း။

မိမိကိုယ်ကို ဆင်ခြင်သုံးသပ်ခြင်းနှင့် ကိုယ့်ကိုကိုယ်သိခြင်း သော့ချက်မှာ ဤသို့ဖြစ်သည်။ အချို့သော ကဏ္ဍများတွင် သင်ကောင်းစွာပြုခဲ့ပြီးသည် သို့မဟုတ် မှန်ကန်သောအရာကို ပြုလုပ်ခဲ့ပြီးသည်ဟု သင်ပို၍ခံစားရလေ၊ ထို့ပြင် သင်သည် ဘုရားသခင်၏ ရည်ရွယ်ချက်များကို ကျေနပ်စေနိုင်သည် သို့မဟုတ် အချို့သောကဏ္ဍများတွင် ကြွားဝါ၍ရသည်ဟု ပိုထင်လေဆိုလျှင် ထိုကဏ္ဍများ၌ သင့်ကိုယ်သင်သိရှိခြင်းသည် ပို၍ထိုက်တန်ပြီး သင်၌ မည်သည့်မစင်ကြယ်မှုများ တည်ရှိကြောင်းအပြင်၊ သင့်အထဲရှိ မည်သည့်အရာများသည် ဘုရားသခင်၏ ရည်ရွယ်ချက်များကို ကျေနပ်စေနိုင်ခြင်း မရှိကြောင်းကို သိရှိရန် ထိုအရာများကို သာ၍ နက်နဲစွာ ရှာဖွေလေ့လာရန် ပို၍ထိုက်တန်လေ ဖြစ်သည်။ ပေါလုကို ပုံဥပမာတစ်ခုအဖြစ် ယူကြစို့။ ပေါလုသည် အထူးနှံ့စပ်သိရှိသည်၊ သူတရားဟောပြီး အလုပ်လုပ်ရာတွင် ဆင်းရဲဒုက္ခများစွာ သူခံစားခဲ့ပြီး များစွာသောလူတို့က သူ့ကို အထူးကြည်ညိုခဲ့ကြသည်။ အကျိုးဆက်အနေဖြင့်၊ အလုပ်များစွာ ပြီးစီးသည့်နောက်တွင်၊ သူ့အတွက် သရဖူတစ်ခု ဖယ်ထားပြီးဖြစ်လိမ့်မည်ဟု သူ ထင်မှတ်ခဲ့သည်။ ဤအရာက သူ့ကို နောက်ဆုံး ဘုရားသခင်အားဖြင့် အပြစ်ပေးခံရသည်အထိ မှားယွင်းသော လမ်းကြောင်းတစ်လျှောက် သာ၍ ဝေးဝေး ဆက်သွားစေခဲ့သည်။ ထိုအချိန်တွင်၊ သူသည် မိမိကိုယ်ကို ဆင်ခြင်သုံးသပ်ပြီး စိတ်ဖြာလေ့လာခဲ့လျှင်၊ သူ တွေးခဲ့သည့် ပုံစံအတိုင်း တွေးခဲ့လိမ့်မည် မဟုတ်ပေ။ တစ်နည်းအားဖြင့်၊ ပေါလုသည် သခင်ယေရှု၏ နှုတ်ကပတ်တော်များထဲက သမ္မာတရားကို ရှာဖွေခြင်းအပေါ် အာရုံမစိုက်ခဲ့ပေ၊ သူသည် သူ၏ ကိုယ်ပိုင် အယူအဆများနှင့် စိတ်ကူးများကိုသာ ယုံကြည်ခဲ့သည်။ ကောင်းမွန်သော အရာအချို့ကို သူ လုပ်ဆောင်ခြင်းနှင့် အပြုအမူကောင်းအချို့ကို ပြသရုံမျှပြသခြင်းအားဖြင့်၊ ဘုရားသခင်၏ အသိအမှတ်ပြုခြင်းနှင့် ဆုချီးမြှင့်ခြင်းခံရမည်ဟု သူ ထင်ခဲ့သည်။ နောက်ဆုံးတွင်၊ သူ၏ အယူအဆများနှင့် စိတ်ကူးများက သူ၏ စိတ်နှလုံးကို ကန်းသွားစေခဲ့ပြီး သူ၏ ဖောက်ပြန်ပျက်စီးခြင်း အမှန်တရားကို ဖုံးကာခဲ့သည်။ သို့ရာတွင် ဤအရာကို လူတို့က မသိမြင်နိုင်ခဲ့ကြသကဲ့သို့၊ ဤကိစ္စများနှင့်ဆိုင်သည့် အသိမရှိကြသောကြောင့်၊ ဘုရားသခင်က ဤအရာကို မဖော်ထုတ်မီတွင် လူတို့သည် ပေါလုကို ရည်မှန်းရမည့် စံနှုန်းတစ်ခု၊ အသက်ရှင်ရမည့် ပုံသက်သေတစ်ခုအဖြစ် အမြဲထားရှိခဲ့ကြပြီး၊ သူ့ကို ၎င်းတို့ ကြိုးစားပြီး တောင့်တသည့် စံထားကိုးကွယ်ရမည့်ပုဂ္ဂိုလ်အဖြစ် ယူမှတ်ခဲ့ကြသည်။ ပေါလု၏ကိစ္စမှာ ဘုရားရွေးချယ်ထားသူတိုင်းအဖို့ သတိပေးချက်တစ်ခု ဖြစ်သည်။ အထူးသဖြင့် ဘုရားနောက်လိုက်သည့် ကျွန်ုပ်တို့သည် မိမိတို့တာဝန်များတွင် ဆင်းရဲဒုက္ခခံနိုင်ပြီး အဖိုးအခပေးနိုင်သည့်အခါ၊ ဘုရားသခင်ကို အစေခံသည်နှင့်အမျှ ဘုရားသခင်ကို ကျွန်ုပ်တို့ သစ္စာစောင့်သိကာ ချစ်သည်ဟု ခံစားရပြီး၊ ဤသို့သော အချိန်များတွင်၊ ကျွန်ုပ်တို့သည် ကျွန်ုပ်တို့ လျှောက်နေသည့် လမ်းကြောင်းနှင့် စပ်လျဉ်း၍ သာ၍ပင် မိမိတို့ကိုယ်ကိုယ် သုံးသပ်ကာ နားလည်သင့်သည်၊ ယင်းမှာ အလွန်လိုအပ်ပေသည်။ ဤသည်မှာ ကောင်းသည်ဟု သင်ထင်သည့်အရာသည် မှန်ကန်သည်ဟု သင် စိတ်ပိုင်းဖြတ်မည့်အရာ ဖြစ်ကာ ထိုအကြောင်းကို သင်သံသယရှိမည်မဟုတ်၊ ပြန်လည်သုံးသပ်မည်မဟုတ်၊ သို့မဟုတ် ထိုအရာတွင် ဘုရားသခင်ကို ခုခံသည့်အရာတစ်ခုခု ရှိမရှိဆိုသည်ကို စိစစ်မည်မဟုတ်သောကြောင့် ဖြစ်သည်။ ဥပမာအားဖြင့်၊ မိမိတို့ကိုယ်ကိုယ် အလွန့်အလွန် ကြင်နာစိတ်ရှိသည်ဟု ယုံကြည်ကြသည့်လူများ ရှိ၏။ ၎င်းတို့သည် အခြားသူများကို မည်သည့်အခါတွင်မျှ မမုန်းတီး သို့မဟုတ် မထိခိုက်သကဲ့သို့၊ ၎င်းတို့၏ ပြဿနာများ ပြေလည်မသွားမည်စိုး၍၊ မိသားစု ဆင်းရဲနွမ်းပါးသည့် ညီအစ်ကို မောင်နှမများကို အမြဲကူညီကြလေသည်။ ၎င်းတို့သည် ကြီးမြတ်သည့် စိတ်ထားကောင်းရှိကြပြီး တတ်နိုင်သမျှ အယောက်တိုင်းကို ကူညီဖို့ တတ်စွမ်းနိုင်သမျှ ကြိုးစားကြလေသည်။ သို့တိုင် သမ္မာတရားအား လက်တွေ့လုပ်ဆောင်ခြင်းကို ၎င်းတို့ လုံးဝ အာရုံမစိုက်ကြသကဲ့သို့ အသက်ဝင်ရောက်မှု မရှိကြချေ။ ထိုသို့သော ကူညီမှု၏ ရလဒ်မှာ အဘယ်နည်း။ ၎င်းတို့သည် မိမိတို့၏ အသက်များကို ကြိုးစားအားထုတ်ဖို့ ခေတ္တရပ်ဆိုင်းထားကြသော်လည်း၊ မိမိတို့ကိုယ်ကိုယ် အတော်အတန် ကျေနပ်အားရကြပြီး ၎င်းတို့ လုပ်ဆောင်ပြီးဖြစ်သည့်အရာနှင့်ပတ်သက်၍ အလွန့်အလွန် ကျေနပ်မှု ရှိကြလေသည်။ ထို့အပြင် ၎င်းတို့ လုပ်ဆောင်သမျှတွင် သမ္မာတရားကို ဆန့်ကျင်သည့်အရာတစ်ခုမျှ မရှိကြောင်း၊ ထိုအရာက ဘုရားသခင်၏ ရည်ရွယ်ချက်များကို မုချ အထမြောက်အောင် ဆောင်ရွက်လိမ့်မည်ဖြစ်ကြောင်း၊ ၎င်းတို့သည် ဘုရားသခင်၌ စစ်မှန်သော ယုံကြည်သူများဖြစ်ကြောင်း ယုံကြည်ရင်း ထိုအရာ၌ ၎င်းတို့ အလွန်ဂုဏ်ယူကြလေသည်။ ၎င်းတို့က ၎င်းတို့၏ ပင်ကို ကြင်နာစိတ်ကို အမြတ်ထုတ်ရမည့် အရာတစ်ခုကဲ့သို့ မြင်ကြပြီး၊ ထိုသို့လုပ်ဆောင်သည်နှင့် တစ်ပြိုင်နက်၊ ယင်းကို အမှန်တရားအဖြစ် မှတ်ယူလိုက်ကြလေသည်။ လက်တွေ့အရှိတရားတွင်၊ ၎င်းတို့ လုပ်ဆောင်သမျှအားလုံးသည် လူသားကောင်းမှု ဖြစ်သည်။ ၎င်းတို့ လုပ်ဆောင်သည့်အရာသည် ဘုရားသခင်၏ ရှေ့တွင်မဟုတ်ဘဲ၊ လူ့ရှေ့တွင် ဖြစ်သည့်အတွက်၊ ၎င်းတို့သည် ဘုရားသခင်၏ သတ်မှတ်ချက်များနှင့် သမ္မာတရားအတိုင်း လက်တွေ့လုပ်ဆောင်ဖို့ မဆိုထားနှင့်၊ သမ္မာတရားကို လုံးဝ လက်တွေ့လုပ်ဆောင်ခြင်း မရှိကြပေ။ ထို့ကြောင့် ၎င်းတို့၏ လုပ်ဆောင်ချက်များအားလုံး အချည်းနှီးဖြစ်လေသည်။ ၎င်းတို့ လုပ်ဆောင်သည့် မည်သည့်အရာမျှသည် ဘုရားသခင်၏ အလိုကို လိုက်လျှောက်ခြင်း ဖြစ်ရန် မဆိုထားနှင့်၊ သမ္မာတရား သို့မဟုတ် ဘုရားနှုတ်ကပတ်တော်များကို လက်တွေ့လုပ်ဆောင်ခြင်းမဟုတ်ပေ။ ယင်းထက်၊ ၎င်းတို့သည် လူသား ကြင်နာစိတ်နှင့် ကောင်းမြတ်သော အပြုအမူကို အခြားသူများအား ကူညီဖို့ အသုံးပြုကြပေသည်။ တိုတိုပြောရလျှင်၊ ၎င်းတို့ လုပ်ဆောင်သည့်အရာတိုင်းတွင် ဘုရားသခင်၏ ရည်ရွယ်ချက်များကို ၎င်းတို့ မရှာဖွေကြသကဲ့သို့၊ သူ၏ သတ်မှတ်ချက်များနှင့်အညီလည်း မပြုမူကြပေ။ ဘုရားသခင်သည် လူ၏ ဤကောင်းမြတ်သော အပြုအမူမျိုးကို အသိအမှတ်မပြုပေ။ ဘုရားသခင်အတွက်မှာမူ ယင်းမှာ ရှုတ်ချဖို့ဖြစ်ပြီး သူ၏ အောက်မေ့ခြင်းနှင့် မထိုက်တန်ပေ။

မိမိကိုယ်ကို သိရှိရန်မှာ လူတစ်ဦးစီတိုင်းအတွက် အလွန် အရေးကြီး၏။ အဘယ်ကြောင့်ဆိုသော် ထိုအရာသည် အကြင်သူက မိမိ၏ ဖောက်ပြန်ပျက်စီးသော စိတ်သဘောထားကို စွန့်ပယ်ကာ ကယ်တင်ခြင်း ရရှိနိုင်ခြင်း ရှိမရှိဆိုသည့် အရေးကြီးသော ကိစ္စရပ်ကို တိုက်ရိုက် သက်ရောက်မှုရှိသောကြောင့် ဖြစ်သည်။ ဤအရာကို ရိုးရှင်းသည့် ကိစ္စတစ်ခုဟု မထင်လေနှင့်။ သင့်ကိုယ်သင် သိရှိရန်မှာ သင်၏ လုပ်ရပ်များ သို့မဟုတ် လက်တွေ့လုပ်ဆောင်မှုများကို နားလည်ရန် မဟုတ်ဘဲ၊ သင့်ပြဿနာ၏ အနှစ်သာရကို သိရှိရန်၊ သင်၏ ပုန်ကန်မှု ရင်းမြစ်နှင့် ယင်း၏ အနှစ်သာရကို သိရှိရန်၊ သမ္မာတရားကို သင်လက်တွေ့မလုပ်ဆောင်နိုင်ရသည့် အကြောင်းရင်းကို သိရှိရန်၊ သမ္မာတရားကို သင်လက်တွေ့လုပ်ဆောင်သည့်အခါ ပေါ်ထွက်လာပြီး သင့်ကို နှောင့်ယှက်သည့် အရာများကို နားလည်ရန် ဖြစ်သည်။ ဤသည်တို့မှာ မိမိကိုယ်ကို သိရှိခြင်းနှင့်ဆိုင်သည့် အရေးအကြီးဆုံးသော သွင်ပြင်လက္ခဏာတချို့ ဖြစ်သည်။ ဥပမာအနေဖြင့်၊ တရုတ်ရိုးရာယဉ်ကျေးမှု၏ ပုံစံသွင်းခြင်းကြောင့် တရုတ်လူမျိုးများ၏ ရိုးရာအယူအဆများတွင် ၎င်းတို့က မိမိ၏မိဘများအပေါ်တွင် သားသမီးဝတ်ကို လိုက်နာစောင့်ထိန်းရမည်၊ သားသမီးဝတ်ကို လိုက်နာစောင့်ထိန်းခြင်း မရှိသူမည်သူမဆိုသည် သားသမီးဝတ် မကျေပွန်သောသားသမီးဖြစ်သည်ဟု ယုံကြည်ကြသည်။ လူတို့သည် ကလေးဘဝကတည်းက ဤအယူအဆများဖြင့် သွတ်သွင်းခြင်းခံခဲ့ရသည်။ အိမ်ထောင်စုတိုင်းနီးပါးတွင် သွန်သင်ပေးကြပြီး ကျောင်းတိုင်းနှင့် လူ့အဖွဲ့အစည်းတစ်ခုလုံး၌ပါ သွန်သင်ပေးကြ၏။ လူတစ်ယောက်၏ ခေါင်းထဲတွင် ဤသို့သောအရာများ ပြည့်နေသောအခါ သူသည် “သားသမီးဝတ်က ဘယ်အရာမဆိုထက် ပိုအရေးကြီးတယ်။ ငါက မလိုက်နာဘူးဆိုရင် လူကောင်းဖြစ်မှာမဟုတ်ဘူး။ သားသမီးဝတ် မကျေပွန်တဲ့ကလေးဖြစ်ပြီး လူ့အဖွဲ့အစည်းက လူသိရှင်ကြား စွပ်စွဲရှုတ်ချတာကို ခံရမှာပဲ။ ငါက အသိတရားမရှိတဲ့သူဖြစ်မှာပဲ” ဟု ထင်မြင်သည်။ ဤအမြင်မှာ မှန်ကန်သလော။ လူတို့သည် ဘုရားသခင်က ဖော်ပြသော အလွန်များသည့် သမ္မာတရားများကို မြင်ကြပြီးဖြစ်သည်။ မိဘများကို သားသမီးဝတ်ကျေပွန်ရမည်ဟု ဘုရားသခင်က တောင်းဆိုခဲ့သလော။ ဤသည်မှာ ဘုရားသခင်ကို ယုံကြည်သူများက နားလည်ရမည်ဖြစ်သော သမ္မာတရားများထဲမှ တစ်ခုဖြစ်သလော။ မဟုတ်ပေ။ ဘုရားသခင်သည် အချို့သော စည်းမျဉ်းများကိုသာ မိတ်သဟာယဖွဲ့ခဲ့သည်။ လူတို့သည် အခြားလူများကို မည်သည့်စည်းမျဉ်းနှင့် ဆက်ဆံရန် ဘုရားနှုတ်ကပတ်တော်များက တောင်းဆိုသနည်း။ ဘုရားသခင်ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့။ ဤသည်မှာ လူတို့ စောင့်ထိန်းလိုက်နာသင့်သည့် စည်းမျဉ်းဖြစ်၏။ ဘုရားသခင်သည် သမ္မာတရားကို လိုက်စားပြီး သူ၏ အလိုတော်ကို လိုက်လျှောက်နိုင်သောသူများကို ချစ်သည်။ ဤလူတို့သည်လည်း ကျွန်ုပ်တို့ ချစ်သင့်သောလူများဖြစ်သည်။ ဘုရားသခင်၏ အလိုတော်ကို မလိုက်လျှောက်နိုင်သောသူ၊ ဘုရားသခင်ကို မုန်းတီးပြီး၊ ပုန်ကန်သောသူ၊ ဤလူတို့သည် ဘုရားသခင်၏ အလွန်မုန်းတီးခြင်းကို ခံရသည်။ ကျွန်ုပ်တို့သည်လည်း ၎င်းတို့ကို အလွန်မုန်းတီးသင့်၏။ ဤသည်မှာ လူသားအပေါ် ဘုရားသခင် တောင်းဆိုသောအရာ ဖြစ်သည်။ သင်၏ မိဘများက ဘုရားသခင်ကို မယုံကြည်လျှင်၊ ဘုရားသခင်အား ယုံကြည်ခြင်းသည် မှန်ကန်သော လမ်းဖြစ်ကြောင်း၊ ကယ်တင်ခြင်းကို ရရှိစေနိုင်ကြောင်းကို ကောင်းစွာသိသည့်တိုင် လက်ခံရန် မလိုလားဆဲဖြစ်လျှင် ၎င်းတို့သည် သမ္မာတရားကို အလွန်အမင်း မနှစ်မြို့ပြီး မုန်းတီးသောသူများဖြစ်ကြကာ ၎င်းတို့သည် ဘုရားသခင်ကို အာခံသော၊ ဘုရားသခင်ကို မုန်းတီးသောသူများဖြစ်သည်မှာ သံသယရှိစရာမလိုပေ။ ဘုရားသခင်သည် ၎င်းတို့ကို အလိုအလျောက် စက်ဆုပ်ရွံရှာပြီး မုန်းတီးသည်။ ဤသို့သောမိဘများကို သင်စက်ဆုပ်ရွံရှာနိုင်သလော။ ၎င်းတို့သည် ဘုရားသခင်ကို ဆန့်ကျင်ပြီး၊ ပုတ်ခတ်ဝေဖန်သည်။ ဤအခြေအနေတွင် ၎င်းတို့သည် အသေအချာပင် မကောင်းဆိုးဝါးများနှင့် စာတန်များဖြစ်သည်။ သင်သည် ၎င်းတို့ကို မုန်းတီးပြီး ကျိန်ဆဲနိုင်သလော။ ဤအရာအားလုံးက သဘာဝကျသော မေးခွန်းများဖြစ်သည်။ သင်၏ မိဘများက သင့်အား ဘုရားသခင်ကို ယုံကြည်ခြင်းအား တားဆီးလျှင် ၎င်းတို့ကို သင် မည်သို့ ဆက်ဆံသင့်သနည်း။ ဘုရားသခင်က တောင်းဆိုခဲ့သည့်အတိုင်း ဘုရားသခင်ချစ်သောအရာကို ချစ်သင့်ပြီး ဘုရားသခင် မုန်းသောအရာကို မုန်းသင့်သည်။ ကျေးဇူးတော်ခေတ်တွင် သခင်ယေရှုက ပြောခဲ့သည်။ “ကိုယ်တော်က၊ ငါ့အမိ၊ ငါ့ညီကား အဘယ်သူနည်းဟု မေးတော်မူ၏။” “ကောင်းကင်ဘုံ၌ရှိသော ငါ၏ခမည်းတော် အလိုတော်အတိုင်း လိုက်လျှောက်သောသူ မည်သူမဆိုသည် ထိုသူသည် ငါ၏ညီအစ်ကို၊ ညီအစ်မနှင့် မိခင်ပင်တည်း။” ဟူ၍ဖြစ်သည်။ ဤစကားများသည် ကျေးဇူးတော်ခေတ်တွင် တည်ရှိနှင့်ပြီးဖြစ်သည်။ ယခုအခါတွင် ဘုရားသခင်၏ နှုတ်ကပတ်တော်များသည် ပို၍ပင် ရှင်းလင်းလေသည်။ “ဘုရားသခင် ချစ်သောအရာကို ချစ်ပြီး ဘုရားသခင် မုန်းသောအရာကို မုန်းလော့” ဤစကားများသည် လိုရင်းကို ထိရောက်သည်။ သို့တိုင်အောင် လူတို့သည် ဤစကားများ၏ အဓိပ္ပာယ်အစစ်အမှန်ကို မကြာခဏဆိုသလို သဘောပေါက်နိုင်ခြင်း မရှိကြပေ။ လူပုဂ္ဂိုလ်တစ်ဦးသည် ဘုရားသခင်ကို ငြင်းပယ်ပြီး ဆန့်ကျင်သူတစ်ဦး ဖြစ်ကာ ဘုရားသခင်၏ကျိန်ဆဲခြင်း ခံရသော်လည်း ၎င်းတို့သည် သင်၏မိဘ၊ သို့မဟုတ် ဆွေမျိုးဖြစ်ပြီး သင်သိသမျှ ဆိုးယုတ်သူတစ်ဦး ဖြစ်ပုံမရသကဲ့သို့ ၎င်းတို့က သင့်ကို ကောင်းမွန်စွာ ဆက်ဆံပါက ထိုလူကို သင် မမုန်းနိုင်သည်ကို တွေ့ရလိမ့်မည်၊ ၎င်းတို့နှင့် ရင်းနှီးသည့် ဆက်ဆံရေးပင် ရှိမြဲရှိနေနိုင်သည်၊ သင်တို့၏ ဆက်ဆံရေး မပြောင်းလဲပေ။ ထိုသို့သော လူတို့ကို ဘုရားသခင် မုန်းတီးသည်ကို ကြားရခြင်းက သင့်ကို သောကရောက်စေပြီး ဘုရားသခင်ဘက်တွင် သင် မရပ်တည်နိုင်သကဲ့သို့ ၎င်းတို့ကို ရက်စက်စွာ မငြင်းပယ်နိုင်ပေ။ သင်သည် ခံစားချက်များဖြင့် အမြဲ ဘောင်ခတ်ခြင်းခံရပြီး ၎င်းတို့ကို အပြည့်အဝ လက်မလွှတ်နိုင်ပေ။ ဤအရာ၏ အကြောင်းအရင်းမှာ အဘယ်နည်း။ ဤအရာဖြစ်ရခြင်းမှာ သင်၏ ခံစားချက်များ အလွန်အားကောင်းလွန်းပြီး၊ ထိုခံစားမှုများက သင့်အား သမ္မာတရားကို လက်တွေ့လုပ်ဆောင်ခြင်းမှ ဟန့်တားထားသောကြောင့် ဖြစ်သည်။ ထိုလူသည် သင့်အပေါ် ကောင်းသောကြောင့် သင်သည် ၎င်းတို့ကို မမုန်းနိုင်ပေ။ ၎င်းတို့က သင့်အား နာကျင်စေသည့်အခါမှသာလျှင် ၎င်းတို့ကို သင်မုန်းတီးနိုင်သည်။ ထိုအမုန်းတရားသည် သမ္မာတရား စည်းမျဉ်းများနှင့် ကိုက်ညီမည်လော။ ၎င်းတို့သည် မိဘ၊ သို့မဟုတ် ဆွေမျိုးဖြစ်သောကြောင့်၊ ၎င်းတို့ကို သင်မုန်းလျှင်၊ သင်သည် သားသမီးဝတ်မကျေပွန်သောသူ၊ အသိတရား မရှိသလို လူပင် မဟုတ်သူအဖြစ် လူ့အဖွဲ့အစည်း၏ အထင်အမြင်သေးခြင်းကို ခံရပြီး လူများ၏ ခံယူချက်အားဖြင့် ပုတ်ခတ်ဝေဖန်ခြင်းတို့ကို ခံရမည်ဟု တွေးလျက် သင်သည် အစဉ်အလာအယူအဆများဖြင့်လည်း ထိန်းချုပ်ခံရသည်။ သင်သည် ဘုရားသဘောသဘာဝ၏ ပြစ်တင်ရှုတ်ချခြင်းနှင့် အပြစ်ဒဏ်ပေးခြင်းတို့ကို ခံစားရမည်ဟု တွေးထင်သည်။ သင်သည် ၎င်းတို့ကို မုန်းလိုလျှင်ပင် သင်၏အသိစိတ်က သင့်ကို အခွင့်ပေးမည် မဟုတ်ပေ။ သင်၏ အသိစိတ်သည် ဤနည်းလမ်းဖြင့် အဘယ်ကြောင့် လုပ်ဆောင်သနည်း။ အဘယ်ကြောင့်ဆိုသော် သင့်မိသားစု၏ အမွေမှတစ်ဆင့်၊ သင်၏မိဘများက သင့်ကို ပေးထားသည့် ပညာရေးမှတစ်ဆင့်၊ ထို့ပြင် ရိုးရာယဉ်ကျေးမှု၏ အယူသွတ်သွင်းခြင်းတို့မှတစ်ဆင့် သင်ကလေးအရွယ်ကတည်းက သင့်အတွင်းတွင် မျိုးစေ့ချပေးထားသည့် တွေးခေါ်မှုနည်းလမ်းတစ်ခုကြောင့် ဖြစ်သည်။ ဤတွေးခေါ်မှုနည်းလမ်းက သင်၏ စိတ်နှလုံးတွင် အလွန် နက်ရှိုင်းစွာ အမြစ်တွယ်နေပြီး၊ သင့်အား သားသမီးဝတ်သည် လုံးဝ သဘာဝကျပြီး၊ တရားကာ သင်၏ ဘိုးဘေးများထံမှ အမွေရခဲ့သည့် မည်သည့်အရာမဆိုသည် အစဉ် ကောင်းမြတ်သည်ဟု တလွဲ ယုံကြည်စေသည်။ သင်သည် ယင်းကို ဦးစွာ သင်ယူခဲ့ပြီး ယင်းက သင့်အား ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်နိုင်အောင်၊ ဘုရားသခင် ချစ်သည့်အရာကို မချစ်နိုင်အောင်၊ ဘုရားသခင် မုန်းသည့်အရာကို မမုန်းနိုင်အောင်ဖြစ်သွားစေလျက် သင်၏ ယုံကြည်ခြင်းနှင့် သမ္မာတရားကို လက်ခံခြင်းတို့၌ ကြီးမားသော ခလုတ်တံသင်းနှင့် အဆီးအတားတို့ကို ဖန်တီးရင်း ကြီးစိုးမြဲ ကြီးစိုးနေသည်။ စင်စစ်အားဖြင့် သင်၏အသက်သည် ဘုရားသခင်ထံမှ လာပြီး သင့်မိဘများထံမှ လာခြင်း မဟုတ်ကြောင်း သင်၏ စိတ်နှလုံးထဲတွင် သိပြီး သင်၏မိဘများက ဘုရားသခင်ကို မယုံကြည်ရုံသာမက ဘုရားသခင်ကို အတိုက်အခံလုပ်ကြောင်းကိုလည်း သင် သိသည်။ ဘုရားသခင်က ၎င်းတို့ကို မုန်းပြီး သင်သည် ဘုရားသခင်ကို ကျိုးနွံနာခံသင့်သည်၊ သူ့ဘက်တွင် ရပ်တည်သင့်သည်၊ သို့သော်လည်း သင်သည် မုန်းချင်လျှင်ပင် ၎င်းတို့ကို သင်ကိုယ်တိုင်မုန်းကို မမုန်းနိုင်ပေ။ သင်သည် ထိုတောင်ကို မကျော်နိုင်ပေ၊ သင်၏စိတ်နှလုံးကို မတင်းနိုင်ပေ၊ ပြီးလျှင် သင်သည် သမ္မာတရားကို လက်တွေ့မလုပ်ဆောင်နိုင်ပေ။ ဤအရာ၏ ဇာစ်မြစ်မှာ အဘယ်နည်း။ စာတန်က သင့်အား ဘုရားသခင်၏ နှုတ်ကပတ်တော်များကို လက်မခံနိုင်အောင် ဖြစ်သွားစေလျက် သင်၏ အတွေးအခေါ်များ၊ သင်၏ စိတ်နှင့် သင်၏နှလုံးသားတို့ကို ချည်နှောင်ရန် ဤရိုးရာ ထုံးတမ်းဓလေ့မျိုးနှင့် လူ့ကျင့်ဝတ်ဆိုင်ရာ အယူအဆမျိုးတို့ကို အသုံးပြုသည်။ သင်သည် စာတန်၏ဤအရာများကို စိတ်စွဲနေပြီး ဘုရားသခင်၏ နှုတ်ကပတ်တော်များကို လက်ခံနိုင်စွမ်းမရှိ ဖြစ်စေသည်။ ဘုရားသခင်၏ နှုတ်ကပတ်တော်များကို သင်လက်တွေ့လုပ်ဆောင်လိုသည့်အခါတွင် ဤအရာများက သင့်အတွင်း၌ အနှောင့်အယှက်ဖြစ်စေသည်၊ သင့်ကို သမ္မာတရားနှင့် ဘုရားသခင်၏ သတ်မှတ်ချက်များကို ဆန့်ကျင်စေပြီး သင်သည် ရိုးရာထုံးတမ်းဓလေ့၏ ဖိနှိပ်ချုပ်ချယ်ခြင်းကို ကိုယ်တိုင် ဖယ်ရှားဖို့ငှာ မစွမ်းသာအောင်ဖြစ်စေသည်။ အချိန်အတန်ကြာ ရုန်းကန် ပြီးသည့်နောက်တွင် သင်သည် အလျှော့ပေးမိလေသည်။ လူ့ကျင့်ဝတ်ဆိုင်ရာ အစဉ်အလာ အယူအဆများသည် မှန်ကန်ပြီး သမ္မာတရားနှင့် ကိုက်ညီသည်ဟု ယုံကြည်ဖို့ သင်ပိုနှစ်သက်သည်၊ ထို့ကြောင့် သင်သည် ဘုရားသခင်၏ နှုတ်ကပတ်တော်များကို ပစ်ပယ်သည်၊ သို့မဟုတ် စွန့်လွှတ်သည်။ သင်သည် ဤကမ္ဘာလောကတွင် အသက်ရှင် နေထိုင်နေဆဲ ဖြစ်ပြီး ဤအရာများအပေါ် မှီခိုခြင်းအားဖြင့်သာ အသက်ရှင်နိုင်သည်ဟု ခံစားလျက် ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်မခံနိုင်သလို ကယ်တင်ခံရခြင်းနှင့် ပတ်သက်၍ မည်သည့်အရာမျှ သင်မတွေးပေ။ လူ့အဖွဲ့အစည်း၏ ပြစ်တင်ရှုတ်ချခြင်းကို သည်းခံနိုင်ခြင်းမရှိဘဲ ကိုယ်ကျင့်တရားဆိုင်ရာ ရိုးရာ အယူအဆများနှင့် စာတန်၏ စွမ်းအားတို့၌ လွင့်မျောလိုက်ပါလျက် ဘုရားသခင်ကို ပုန်ကန်ပြစ်မှားပြီး သမ္မာတရားကို လက်တွေ့မလုပ်ဆောင်ဖို့ ပို၍ နှစ်သက်ရင်း သမ္မာတရားနှင့် ဘုရားသခင်၏နှုတ်ကပတ်တော်များကို စွန့်လွှတ်ဖို့သာ သင် ရွေးချယ်လိုက်မည်။ လူသည် သနားစဖွယ် မကောင်းသလော၊ ငါ့ကို ပြောလော့။ ၎င်းသည် ဘုရားသခင်၏ကယ်တင်ခြင်းကို မလိုအပ်သလော။ လူအချို့သည် ဘုရားသခင်အား နှစ်များစွာ ယုံကြည်ပြီးဖြစ်သော်လည်း သားသမီးဝတ်နှင့်ပတ်သက်သော အရေးကိစ္စအား သိမြင်ခြင်းမရသေးပေ။ ၎င်းတို့သည် သမ္မာတရားကို အမှန်ပင် နားမလည်ကြပေ။ ၎င်းတို့သည် ဤလောကီ ဆက်ဆံရေးများနှင့်ဆိုင်သည့် အတားအဆီးကို လုံးဝ မချိုးဖောက်နိုင်ပေ။ ၎င်းတို့သည် သန္နိဋ္ဌာန် ရှိဖို့ မဆိုထားနှင့်၊ သတ္တိပင်ဖြစ်စေ၊ ယုံကြည်ခြင်းပင်ဖြစ်စေ မရှိကြသောကြောင့် ဘုရားသခင်ကို မချစ်နိုင်သကဲ့သို့ ကျိုးနွံနာခံနိုင်ခြင်းလည်း မရှိကြချေ။ လူတချို့သည် ဤအရာကို ကျော်လွန်၍ တွေ့မြင်နိုင်ကြ၏။ ၎င်းတို့အတွက် “ကျွန်ုပ်၏ မိဘများက ဘုရားသခင်ကို မယုံကြည်ကြသကဲ့သို့ ကျွန်ုပ်ကိုလည်း မယုံကြည်ဖို့ တားဆီးကြသည်။ သူတို့သည် နတ်ဆိုးများဖြစ်ကြသည်” ဟူ၍ ပြောရန်မှာ ဧကန်အမှန် လွယ်ကူသောအရာ မဟုတ်ပေ။ ဘုရားသခင်တစ်ပါးရှိသည်၊ သို့မဟုတ် ဘုရားသခင်က ကောင်းကင်၊ မြေကြီးနှင့် အရာခပ်သိမ်းကို ဖန်ဆင်းခဲ့သည်၊ သို့မဟုတ် လူသားကို ဘုရားသခင်က ဖန်ဆင်းခဲ့သည်ဟု မည်သည့်ဘာသာတရားမရှိသူကမျှ ယုံကြည်ခြင်းမရှိပေ။ “လူသားအား အသက်ကို သူ၏ မိဘများက ပေးသည်။ သူသည် မိဘများအား လေးစားဂုဏ်ပြုသင့်သည်” ဟု ပြောသောသူအချို့ပင် ရှိသည်။ ဤသို့သော အတွေးအမြင်သည် ဘယ်က လာသနည်း။ စာတန်ဆီက လာသလော။ လူသားကို ဤနည်းဖြင့် သွန်သင်လေ့ကျင့်ပေးပြီး အထင်အမြင်မှားစေကာ ဘုရား၏ ဖန်ဆင်းခြင်းနှင့် အချုပ်အခြာအာဏာကို ငြင်းဆန်စေခဲ့သည်မှာ နှစ်ထောင်ချီကြာနေပြီဖြစ်သော ရိုးရာယဉ်ကျေးမှုပင် ဖြစ်သည်။ စာတန်၏ အထင်အမြင်မှားစေခြင်းနှင့် ထိန်းချုပ်မှုမရှိလျှင် လူသားမျိုးနွယ်သည် ဘုရားသခင်၏ အမှုတော်ကို စူးစမ်းစစ်ဆေးမည်ဖြစ်ပြီး သူ၏ နှုတ်ကပတ်တော်များကို ဖတ်ကြလိမ့်မည်။ ၎င်းတို့ကို ဘုရားသခင်က ဖန်ဆင်းထားကြောင်း၊ ၎င်းတို့၏ အသက်ကို ဘုရားသခင်က ပေးထားကြောင်း သိကြလိမ့်မည်။ ၎င်းတို့တွင် ရှိသမျှကို ဘုရားသခင်က ပေးထားခြင်းဖြစ်ပြီး ၎င်းတို့ကျေးဇူးတင်သင့်သည်မှာ ဘုရားသခင်ဖြစ်သည်ကို ၎င်းတို့သိကြလိမ့်မည်။ တစ်စုံတစ်ယောက်က ငါတို့ကို ကူညီစောင်မပေးလျှင် ငါတို့သည် ယင်းကို ဘုရားသခင်ထံမှလည်းကောင်း၊ အထူးသဖြင့် ငါတို့ကို မွေးဖွားပြီး ပျိုးထောင်ပေးခဲ့သည့် ငါတို့မိဘများထံမှလည်းကောင်း လက်ခံသင့်သည်။ ဤအရာအားလုံးကို ဘုရားသခင်က စီစဉ်ထားခြင်းဖြစ်သည်။ ဘုရားသခင်သည် အရာအားလုံးကို အုပ်စိုး၏။ လူသားသည် အစေခံခြင်းအတွက် တန်ဆာပလာတစ်ခုသာဖြစ်သည်။ လူတစ်ယောက်သည် ဘုရားသခင်အတွက် မိမိကိုယ်ကို အသုံးခံရန် သူ၏မိဘများကို ဘေးဖယ်ထားနိုင်လျှင်ဖြစ်စေ၊ သူ၏ အမျိုးသား (သို့မဟုတ် အမျိုးသမီး) နှင့် သားသမီးများကို ဘေးဖယ်ထားနိုင်လျှင်ဖြစ်စေ ထိုသူသည် သာ၍ သန်မာလိမ့်မည်ဖြစ်ပြီး ဘုရားသခင်ရှေ့တွင် ပိုမိုကြီးမားသော တရားမျှတစိတ် ရှိလိမ့်မည်။ သို့သော် ဤဆိုးယုတ်သော အဆိပ်များနှင့် အတွေးအခေါ်များသည် လူတို့အား ဘုရားနှုတ်ကပတ်တော်များကို မကြားအောင်နှင့် သူ့ကို ကျိုးနွံနာခံခြင်း မရှိအောင် တားဆီးသည့် ဖောက်ပြန်ပျက်စီးသော စိတ်သဘောထားမျိုးစုံကို ဖြစ်ပေါ်စေလျက် လူတို့၏ စိတ်နှလုံးတွင် အချိန်ကြာမြင့်စွာ အမြစ်တွယ်ပြီးဖြစ်သောကြောင့် အမျိုးသား ပညာရေးနှင့် ရိုးရာယဉ်ကျေးမှုဆိုင်ရာ စိတ်ကူးများ၊ အယူအဆများ၊ ကိုယ်ကျင့်တရား အဆိုများ၏ ကျေးကျွန်ဘဝကို ချိုးဖောက်ရန် လူတို့အတွက် မလွယ်ပေ။ ဖောက်ပြန်ပျက်စီးသော လူ၏ စိတ်နှလုံးနက်နက်ထဲတွင် သမ္မာတရားကို လက်တွေ့လုပ်ဆောင်ရန်နှင့် ဘုရားအလိုတော်ကို လိုက်လျှောက်ရန် အခြေခံကျသော လိုလားမှုတစ်ခု ကင်းမဲ့၏။ ထို့ကြောင့် လူတို့သည် ဘုရားသခင်ကို ပုန်ကန်ကာ အတိုက်အခံလုပ်ကြသည်။ အချိန်မရွေး သူ့ကို သစ္စာဖောက်ကာ စွန့်လွှတ်နိုင်သည်။ အကြင်သူသည် မိမိအတွင်းတွင် ဖောက်ပြန်ပျက်စီးသော စိတ်သဘောထားများနှင့် ဆိုးယုတ်သော အဆိပ်များ၊ အတွေးအခေါ်များ တည်ရှိလျှင် သမ္မာတရားကို ခံယူနိုင်သလော။ ဘုရားသခင်ကို ကျိုးနွံနာခံမှု ရရှိနိုင်သလော။ ဧကန်အမှန် အလွန်ခက်ခဲပေသည်။ ဘုရားသခင်ကိုယ်တိုင်၏ တရားစီရင်ခြင်း အမှုကြောင့် မဟုတ်လျှင် နက်ရှိုင်းစွာ ဖောက်ပြန်ပျက်စီးသည့် လူသားမျိုးနွယ်သည် ကယ်တင်ခြင်း မရရှိနိုင်သကဲ့သို့ ၎င်း၏ ဆိုးယုတ်သည့် စိတ်သဘောထားအားလုံးမှ သန့်စင်ခြင်းခံရနိုင်မည်လည်း မဟုတ်ပေ။ လူတို့သည် ဘုရားသခင်ကို ယုံကြည်ပြီး သူ့နောက်လိုက်ရန် လိုလားနေလျှင်ပင် သမ္မာတရားကို လက်ခံရန်မှာ လူတို့အတွက် အားထုတ်မှု အလွန်အမင်း လိုအပ်၍ ဘုရားသခင်ကို ၎င်းတို့ နားမထောင်နိုင်သကဲ့သို့ ကျိုးနွံနာခံခြင်းလည်း မပြုနိုင်ကြပေ။ ထို့ကြောင့် သမ္မာတရားကို လိုက်စားမှုမတိုင်ခင် မိမိကိုယ်ကို သိကျွမ်းခြင်းနှင့် မိမိကိုယ်ပိုင် ဖောက်ပြန်ပျက်စီးသော စိတ်သဘောထားကို ဖြေရှင်းခြင်းနှင့်ဆိုင်သည့် လိုက်စားမှုက အလျင်ကျရမည်ဖြစ်သည်။ ထို့နောက်တွင်မှ သမ္မာတရားကို လက်ခံရန် သာ၍ လွယ်ကူလိမ့်မည်ဖြစ်သည်။ မိမိကိုယ်ကို သိကျွမ်းခြင်းသည် ရိုးရှင်းသည့်ကိစ္စ လုံးဝ မဟုတ်ပေ။ သမ္မာတရားကို လက်ခံသောသူတို့သာ မိမိတို့ကိုယ်ကို သိကျွမ်းနိုင်ကြသည်။ ဤအကြောင်းကြောင့်ပင် မိမိကိုယ်ကို သိကျွမ်းခြင်းက အလွန် အရေးပါပြီး လျစ်လျူရှု၍မရသည့် ကိစ္စတစ်ခု ဖြစ်သည်။

လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့် သမ္မာတရားကို လက်ခံရန် ၎င်းတို့အတွက် အလွန်ခက်ခဲပြီး မိမိတို့ကိုယ်ကို သိရှိရန် သာ၍ပင် ခက်ခဲသည်။ ၎င်းတို့အနေဖြင့် ကယ်တင်ခြင်းကို စွမ်းဆောင်ရရှိလိုပါက မိမိတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားများနှင့် သဘာဝ အနှစ်သာရတို့ကို သိရှိလာရမည်ဖြစ်သည်။ ထို့နောက်တွင်မှ ၎င်းတို့သည် သမ္မာတရားကို အမှန်တကယ် လက်ခံနိုင်ပြီး လက်တွေ့လုပ်ဆောင်နိုင်ကြပေသည်။ ဘုရားသခင်ကို ယုံကြည်သောသူအများစုသည် သမ္မာတရားကို ၎င်းတို့နားလည်သည်ဟု တွေးထင်လျက် စကားလုံးများနှင့် အယူဝါဒများကိုသာ ပြောဆိုနိုင်ရုံမျှနှင့် စိတ်ကျေနပ်ကြလေသည်။ မိမိတို့ကိုယ်ကို မသိရှိသောသူတို့သည် သမ္မာတရားကို နားမလည်သည်ဖြစ်ရာ ဤသည်မှာ ကြီးမားသော အမှားတစ်ခုဖြစ်သည်။ ထို့ကြောင့် ဘုရားသခင်ကို ၎င်းတို့၏ ယုံကြည်မှုတွင် သမ္မာတရားကို နားလည်ပြီး ရရှိရန်အလို့ငှာ လူတို့သည် မိမိတို့ကိုယ်ကို သိရှိခြင်းအပေါ် အာရုံစိုက်ရမည်။ ငါတို့အနေဖြင့် မည်သည့်အချိန်၊ မည်သည့်နေရာတွင် ရှိနေသည်ဖြစ်စေ၊ မည်သည့်ပတ်ဝန်းကျင်တွင် ရှိနေသည်ဖြစ်စေ မိမိတို့ကိုယ်ကို သိရှိလာနိုင်ပါက၊ ငါတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားများကို ဖော်ထုတ်ပြီး စိတ်ဖြာလေ့လာနိုင်ကာ မိမိတို့ကိုယ်ကို သိရှိရေးအား ငါတို့၏ ထိပ်ဆုံးဦးစားပေးအဖြစ် သဘောထားနိုင်ပါက တစ်စုံတစ်ရာကို ငါတို့ မုချ ရရှိလိမ့်မည်ဖြစ်ပြီး ငါတို့၏ မိမိတို့ကိုယ်ကို သိကျွမ်းခြင်းကလည်း တဖြည်းဖြည်း နက်သည်ထက် နက်လာလိမ့်မည်ဖြစ်သည်။ တစ်ချိန်တည်းတွင် သမ္မာတရားကို ငါတို့ လက်တွေ့လုပ်ဆောင်လိမ့်မည်။ ဘုရားသခင်ကို ချစ်ခြင်းနှင့် ကျိုးနွံနာခံခြင်းတို့အား လက်တွေ့လုပ်ဆောင်လိမ့်မည်ဖြစ်ပြီး သမ္မာတရားကို ပိုပိုပြီး နားလည်လာလိမ့်မည်။ ထိုအခါ သမ္မာတရားသည် အလိုအလျောက် ငါတို့၏ဘဝ ဖြစ်လာလိမ့်မည်ဖြစ်သည်။ သို့ရာတွင် သင်သည် သင့်ကိုယ်သင် သိရှိခြင်းထဲသို့ ဝင်ရောက်ခြင်း လုံးဝ မရှိပါက အပေါ်ယံ ဖြစ်ရပ်မျိုးစုံအားဖြင့် သင်သည် ကြောင်းကျိုးမမြင်သောကြောင့် သမ္မာတရားကို သင်လက်တွေ့လုပ်ဆောင်သည်ဟု ဆိုရန်မှာ သင့်အတွက် မှားယွင်းပေသည်။ သင်၏ အပြုအမူ တိုးတက်လာသည့်အလား သင်ခံစားရပြီး သင့်ထံတွင် ယခင်ထက် အသိစိတ်နှင့် ဆင်ခြင်တုံတရား သာ၍ရှိသည်၊ သင်သာ၍ နူးညံ့သိမ်မွေ့လာသည်၊ အခြားသူများအပေါ် သာ၍ ထောက်ထားပြီး သည်းခံနိုင်ကာ လူတို့ကို သာ၍ စိတ်ရှည်ပြီး ခွင့်လွှတ်တတ်သည်ဟု ခံစားရ၍ အကျိုးဆက်အနေဖြင့် သင်သည် ပုံမှန်လူ့သဘာဝကို အသက်ရှင်နေထိုင်နေနှင့်ကာ သင့်ကိုယ်သင် ကြီးမြတ်ပြီး ပြီးပြည့်စုံသည့် လူတစ်ဦးဖြစ်သည်ဟု တွေးထင်လေသည်။ သို့သော်လည်း ဘုရားသခင်၏ အမြင်တွင်မူ သင်သည် သူ၏ သတ်မှတ်ချက်များနှင့် စံနှုန်းများကို မမီဆဲဖြစ်ပြီး သူ့ကို အမှန်တကယ် ကျိုးနွံနာခံခြင်း၊ ကိုးကွယ်ခြင်းနှင့် အလွန် အလှမ်းဝေးနေပေသည်။ ဤအရာက သင်သည် သမ္မာတရားကို မရရှိသေးကြောင်း၊ စစ်မှန်မှု အနည်းငယ်မျှ မရှိသကဲ့သို့ ကယ်တင်ခြင်း စံနှုန်းများကို ပြည့်မီခြင်းမှလည်း အလှမ်းဝေးနေဆဲဖြစ်ကြောင်း ပြပေသည်။ လူတို့အနေဖြင့် ဘုရားသခင်၏ သတ်မှတ်ချက်များကို ပြည့်မီရန်အလို့ငှာ မည်သည့်သမ္မာတရားဖြင့် မိမိတို့ကိုယ်ကို ပြင်ဆင်ရန် လိုအပ်သည်ကို နားလည်ရမည်။ လူတို့သည် အပြင်ပန်း အပြုအမူကောင်းများနှင့် သမ္မာတရား လက်တွေ့လုပ်ဆောင်ခြင်းတို့ကြား မခွဲခြားနိုင်ကြသေးချေ။ ယခုတွင် လူတို့ပိုင်ဆိုင်သမျှမှာ ၎င်းတို့၏ အပြင်ပန်း အပြုအမူတွင် အနည်းငယ်မျှ ပြောင်းလဲခြင်းများသာ ဖြစ်သည်။ ယနေ့ခေတ်တွင် လူအများစုသည် မကြာခဏ စုဝေးပွဲများ တက်ရောက်ကြပြီး တရားဒေသနာများကို နားထောင်ကြသည့်အပြင် ၎င်းတို့၏ ညီအစ်ကို မောင်နှမများနှင့် ပုံမှန်ပုံစံဖြင့် အဆင်ပြေကာ အဆက်အဆံလုပ်နိုင်ကြသည်။ ၎င်းတို့ ခိုက်ရန်ဖြစ်ခြင်းမရှိ၊ အချင်းချင်း သည်းခံကာ စိတ်ရှည်နိုင်ကြပြီး မိမိတို့ တာဝန်များကို ထမ်းဆောင်ရာတွင် ယခင်ထက် သာ၍ တာဝန်သိတတ်ကြလေသည်။ သို့ရာတွင် သမ္မာတရားအပေါ် ၎င်းတို့၏ သိနားလည်မှု၊ ကိစ္စရပ်အများအပြားနှင့်ပတ်သက်၍ ၎င်းတို့၏ အတွေးများနှင့် အမြင်များသည် သမ္မာတရားနှင့် အလှမ်းဝေးနေဆဲ သို့မဟုတ် သမ္မာတရားကို ဆန့်ကျင်နေဆဲဖြစ်ပြီး ၎င်းတို့အမြင်များထဲမှ တချို့သည် ဘုရားသခင်အပေါ် ရန်ပင်လိုနေပေသည်။ ဤသည်မှာ သမ္မာတရားကို လူတို့မရရှိသေးကြောင်း ဖော်ပြရန် လုံလောက်ပေသည်။ ထို့ကြောင့် ငါတို့အနေဖြင့် မိမိကိုယ်ကို သိသည့်အသိ၏ သွင်ပြင်လက္ခဏာတိုင်းတွင် သမ္မာတရားကို ရှာဖွေကာ သာ၍ နက်နဲစွာ မိမိကိုယ်ကို သိရှိရန် ကြိုးစားဖို့ လိုအပ်ပေသည်။ မိမိကိုယ်ကို သိရှိရန် အလွန် အရေးကြီးသည်ဟု ဤမိတ်သဟာယပြုချက်မှတစ်ဆင့် သင်တို့မခံစားရသလော။ ယခုတင်ပင် မိမိ၏ မိဘများအပေါ် သားသမီးဝတ် ကျေပွန်မှု ပြသည့် ဥပမာတစ်ခုကို ငါပေးခဲ့သည်။ ဤသည်မှာ လူတိုင်းရင်ဆိုင်ရန် လိုအပ်သည့် အရေးပါသော ကိစ္စတစ်ခု ဖြစ်သည်။ သင်တို့သည် သမ္မာတရားကို နားမလည်နိုင်သကဲ့သို့ ရိုးရာအတွေးများနှင့် အယူအဆများမှ လွတ်လာနိုင်ခြင်းလည်း မရှိပါက အရာရာကို စွန့်ကာ ဘုရားသခင်အတွက် မိမိတို့ကိုယ်ကို အမှန်တကယ် အသုံးခံရန် သင်တို့အတွက် ခက်ခဲလိမ့်မည်။ ဘုရားသခင်ကို နှစ်ချီယုံကြည်ပြီးသော်လည်း တာဝန်တစ်ခုကို မထမ်းဆောင်ရသေးသည့် လူများစွာရှိသည်။ ၎င်းတို့သည် ၎င်းတို့၏ စိတ်နှလုံးတွင် ကြာချိန်မသိရသော အချိန်ပမာဏတစ်ခုကြာ ရုန်းကန်နေခဲ့ကြရ၍ ၎င်းတို့အနေဖြင့် မည်သည့်အချိန်တွင် သမ္မာတရားကို အမှန်တကယ် နားလည်နိုင်ပြီး ၎င်းတို့၏ သွေးသား ချစ်ခင်တွယ်တာမှုများ၊ ရိုးရာ အတွေးများနှင့် အယူအဆများ၏ ကန့်သတ်ချက်များနှင့် ချုပ်ချယ်မှုများမှ လွတ်လာကာ “ဘုရားသခင် ချစ်မြတ်နိုးရာများကို ချစ်မြတ်နိုးပြီး ဘုရားသခင် ရွံမုန်းသောအရာများကို ရွံမုန်း” သည့်အဆင့်ထိ ရောက်နိုင်ကြလိမ့်မည် ဆိုသည်မှာ မသေချာပေ။ ဤသည်မှာ စွမ်းဆောင်ရရှိရန် လွယ်ကူသည့်အရာတစ်ခု မဟုတ်ပေ။ မိသားစု၏ အနှစ်သာရကို ရိပ်စားမိကာ မိမိ၏ သွေးသား ဆက်နွှယ်မှုများဆိုင်ရာ အချုပ်အချယ်များကို စွန့်ပယ်ခြင်းသည် ဘုရားနောက်လိုက်သူများအတွက် ခက်ခဲသော အကျပ်အတည်းတစ်ခု ဖြစ်သည်။ မိမိ၏ မိသားစုနှင့် သွေးသား ချစ်ခင်တွယ်တာမှုများ၏ အချုပ်အနှောင်များကို ချိုးဖျက်ခြင်းနှင့် ရိုးရာယဉ်ကျေးမှု အတွေးများ၏ ကန့်သတ်ချက်များမှ ချိုးဖောက်လွတ်မြောက်ခြင်းအတွက် ဖြစ်စဉ်တစ်ခု ရှိသည်။ ယင်းမှာ သမ္မာတရားထဲသို့ ဝင်ရောက်ခြင်းကို ငါတို့ လက်တွေ့လုပ်ဆောင်နိုင်မည့် ပတ်ဝန်းကျင်များကို ဘုရားသခင် စီစဉ်ပေးရန် လိုအပ်သည်။ အထူးသဖြင့် ငါတို့၏ ချစ်ခင်ရသူများနှင့် ပတ်သက်လာသည့်အခါ ၎င်းတို့၏ စစ်မှန်သော သဘောများနှင့် ၎င်းတို့၏ သဘာဝ အနှစ်သာရ အသီးသီးကို ရှင်းလင်းစွာ ငါတို့မြင်ရန် သာ၍ပင် လိုအပ်သည်။ တစ်ချိန်တည်းတွင် ငါတို့ထုတ်ဖော်ပြထားသည့် ဖောက်ပြန်ပျက်စီးသော စိတ်သဘောထားများနှင့် ငါတို့စိတ်နှလုံးတွင် တည်ရှိနေဆဲဖြစ်သည့် ဆိုးယုတ်သော အယူလွဲများနှင့် အတွေးမှားများကို သမ္မာတရားအပေါ် အခြေခံ၍ သုံးသပ်ရန်လည်း လိုအပ်သည်။ ဤအရာမှာ ငါတို့၏ စိတ်နှလုံးတွင် ဘုရားသခင်ကို အတိုက်အခံလုပ်နေသည့် သို့မဟုတ် သူနှင့် သဟဇာတမဖြစ်သည့် မည်သည့်အရာများ တည်ရှိနေဆဲဖြစ်သည်ကို သိနိုင်ပြီးနောက် ယင်းတို့ကို ဖြေရှင်းဖို့ သမ္မာတရားရှာဖွေနိုင်ရန်အလို့ငှာ ငါတို့ကို ထုတ်ဖော်ရန် အမျိုးမျိုးသော ပတ်ဝန်းကျင်များကို ဘုရားသခင် စီစဉ်ညွှန်ကြားရန် လိုအပ်သည်။ ငါတို့၏ ဖောက်ပြန်ပျက်စီးခြင်းနှင့် ငါတို့၏ ဝိညာဉ်ရင့်ကျက်မှုကို ထုတ်ဖော်ပြရန် သင့်တော်သည့် ပတ်ဝန်းကျင်များ ဘုရားသခင် စီစဉ်ပေးဖို့ ငါတို့လိုအပ်သည်။ သို့ရာတွင် ငါတို့သည်လည်း ဘုရားသခင်နှင့်အတူ တက်ကြွစွာနှင့် အပြုသဘောဆောင်စွာ အလုပ်လုပ်ရမည်ဖြစ်ပြီး သူ၏ နှုတ်ကပတ်တော်အတိုင်း မိမိတို့ကိုယ်ကိုအပေါ် တောင်းဆိုချက်များ ထားရှိရမည်ဖြစ်သည်။ ထိုအခါတွင်မှ သူ၏ စုံလင်အောင် ပြုပေးခြင်းကို ငါတို့ခံရနိုင်ပေသည်။ သို့ရာတွင် ဘုရားသခင် မဆောင်ရွက်မီ ငါတို့ကိုယ်ငါတို့ စိတ်ပိုင်းဆိုင်ရာ ပြင်ဆင်ထားရန် လိုအပ်သည်။ ပထမဦးစွာ လူ့အတွင်းရှိ ဆိုးယုတ်သော အဆိပ်များကို ငါတို့သတိပြုမိရန်နှင့် ရိုးရာယဉ်ကျေးမှု၏ အတွေးများနှင့် အယူအဆများက လူတို့ကို အထင်အမြင်မှားစေကာ ဖောက်ပြန်ပျက်စီးစေကြောင်း နားလည်ရန် လိုအပ်သည်။ ငါတို့အမွေဆက်ခံရပြီး ပညာရေးနှင့် လူ့အဖွဲ့အစည်းမှလာသည့် ဤဆိုးယုတ်သော အရာများက ဘုရားသခင်ကို မည်မျှပြင်းထန်စွာ အတိုက်အခံလုပ်ပြီး သမ္မာတရားကို မည်မျှဆန့်ကျင်ကြောင်း ငါတို့နားလည်ရမည်။ ဤအရာများကို ရိပ်စားမိသည့်အခါတွင်သာ သမ္မာတရားကို အမှန်တကယ် နားလည်သည်ဟု ပြော၍ရနိုင်ပေသည်။

မိမိ၏ မိဘများအား မည်သို့ဆက်ဆံရမည်ကို ယခုလေးတင် ငါပြောဆိုခဲ့သည်။ ဤသည်မှာ ဘဝတွင် အဓိကကိစ္စရပ်တစ်ခုဖြစ်ပြီး လူတိုင်းရင်ဆိုင်ရမည့် အရေးပါသော ကိစ္စတစ်ခုလည်းဖြစ်သည်ဟု ဆိုနိုင်ပေသည်။ ဤအရာကို ငြင်း၍မရနိုင်ပေ။ ဆက်လက်၍ နောက်ထပ်အကြောင်းအရာတစ်ခု၊ အတိအကျဆိုရလျှင် မိမိ၏ သားသမီးများအား မည်သို့ဆက်ဆံရမည်ဆိုသည်ကို ငါတို့မိတ်သဟာယပြုသွားမည်။ သင်၏ သားသမီးများနှင့် သင်၏ မိဘများကို ဆက်ဆံပုံနှင့် ပတ်သက်လာသည့်အခါ ၎င်းတို့ကို သင်ဆက်ဆံသည့်ပုံစံသည် အရေးမကြီးပေ။ ထို့ထက် အရေးကြီးသည့်အရာမှာ သင်၏ ရှုထောင့်အမြင်ဖြစ်သည်။ ၎င်းတို့ကို သင်ချဉ်းကပ်သည့် ရှုထောင့်အမြင်နှင့် သဘောထားဖြစ်သည်။ ဤသည်မှာ ငါတို့၏ စိတ်နှလုံးတွင် ငါတို့ နားလည်ရန် လိုအပ်သည့် တစ်စုံတစ်ရာ ဖြစ်သည်။ သားသမီးများအနေဖြင့် လူ့အဖွဲ့အစည်းတွင် ခြေကုပ်တစ်ခုရကာ အဆင့်အတန်းတစ်ခုခု ရှိနိုင်ရန်အလို့ငှာ လူအသီးသီးသည် မိမိတို့၏ သားသမီးများကို ရရှိစေလိုသည့် ပညာရေးမျိုး၊ မိမိတို့ သားသမီးများ တက်သင့်သည့် ကောလိပ်မျိုး၊ ထို့နောက်တွင် အလုပ်ကောင်းများ သူတို့ မည်သို့ရနိုင်မည်ဆိုသည်တို့ကို ကလေးများရသည့်အချိန်မှစ၍ စီစဉ်ကြလေသည်။ ဤဘဝတွင် အကြင်သူသည် အသိပညာနှင့် အဆင့်မြင့် ဘွဲ့တစ်ခုကို ဦးစွာပိုင်ဆိုင်ရမည်ဟု လူအားလုံးက ယုံကြည်ကြသည်။ ၎င်းတို့အမြင်တွင် တစ်ဦးတစ်ယောက်အနေဖြင့် စားစရာ၊ ဝတ်စရာ၊ နေစရာနှင့် သယ်ယူပို့ဆောင်ရေးတို့ကဲ့သို့သော အခြေခံ လိုအပ်ချက်များနှင့်ပတ်သက်၍ အနာဂတ်တွင် စိုးရိမ်စရာ မလိုအပ်ရန်အလို့ငှာ လူ့အဖွဲ့အစည်းတွင် လခစားအလုပ်တစ်ခု ရှာတွေ့ပြီး အသက်မွေးမှု ရရှိရန် ဤသည်မှာ တစ်ခုတည်းသော နည်းလမ်းဖြစ်နေသည်။ ထို့ကြောင့် မိမိတို့ သားသမီးများအား လူတို့ဆက်ဆံပုံနှင့် ပတ်သက်လာသည့်အခါ အဆင့်မြင့်ပညာရေးကို မိမိတို့၏ သားသမီးများ ရရှိကြဖို့ မိဘတိုင်းက မျှော်လင့်ကြသည်။ မိမိတို့ကလေးက တစ်နေ့တွင် လောက၌ အောင်မြင်နိုင်ဖို့၊ လူ့အဖွဲ့အစည်းတွင် နေရာတစ်နေရာ ရှိဖို့၊ မြင့်မားပြီး တည်ငြိမ်သည့် ဝင်ငွေတစ်ခု ရှိဖို့၊ ဂုဏ်သိက္ခာနှင့် အဆင့်အတန်းတို့ ရှိဖို့ ၎င်းတို့မျှော်လင့်ကြသည်။ ဤအရာကသာ မိမိတို့၏ ဘိုးဘေးများအား ဂုဏ်အသရေ ဆောင်ကြဉ်းပေးလိမ့်မည်ဟု ၎င်းတို့တွေးထင်ကြသည်။ လူအားလုံးက ဤအမြင် ရှိထားကြသည်။ “ကျွန်ုပ်၏သားသမီးများသည် အောင်မြင်ကျော်ကြားသူများ ဖြစ်လာကြပါစေ” ဟူသည့် ဤအမြင် မှန်ပါ၏လော။ လူတိုင်းက မိမိတို့ကလေးသည် အဆင့်မြင့် ဘွဲ့တစ်ခု ရရှိသည်နှင့် လောကတွင် အောင်မြင်နိုင်လိမ့်မည်ဟူသော ယုံကြည်မှုဖြင့် မိမိတို့၏ သား သို့မဟုတ် သမီးအား ဂုဏ်သတင်းကြီးသော တက္ကသိုလ်ကို တက်စေချင်ပြီး သင်ယူလေ့လာမှုများကို ဆက်လက် လိုက်စားစေချင်သည်။ လူအားလုံးက မိမိတို့စိတ်နှလုံးတွင် အသိပညာကို ကိုးကွယ်ကြပြီး “ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်” ဟု ယုံကြည်ကြသည်။ ထို့အပြင် ယနေ့ခေတ် လူ့အဖွဲ့အစည်းထဲက ပြိုင်ဆိုင်မှုသည် အထူးသဖြင့် ပြင်းထန်ကြောင်းနှင့် တစ်စုံတစ်ဦးက ပညာရေး အရည်အချင်းတစ်ခု မရှိလျှင် ဝမ်းဝဖို့ ကြိုးစားရန်ပင် ခက်ခဲလိမ့်မည်ဖြစ်ကြောင်း ၎င်းတို့ထင်ကြသည်။ ဤသည်မှာ လူတိုင်းတွင်ရှိသည့် အတွေးနှင့် အမြင်တစ်ခု ဖြစ်သည်။ တစ်စုံတစ်ဦးက အဆင့်မြင့် ဘွဲ့တစ်ခုရှိသရွေ့ သူ၏ အနာဂတ် အသက်မွေးမှုနှင့် အလားအလာများမှာ အာမခံချက်ရှိလိမ့်မည် ဖြစ်သည့်အလား ဖြစ်နေသည်။ ထို့ကြောင့် မိမိတို့၏ သားများနှင့် သမီးများအတွက် ၎င်းတို့၏ တောင်းဆိုချက်များနှင့် ပတ်သက်လာသည့်အခါ လူတို့သည် အဆင့်မြင့်ပညာရေး တက္ကသိုလ်ကို ဝင်ရောက်ရေးနှင့် အဆင့်မြင့် ပညာရေးတစ်ခု ရရှိရေးကို ထိပ်တန်းဦးစားပေး လုပ်ထားကြသည်။ အမှန်တွင် လူတို့ရရှိသည့် ထိုပညာရေးအားလုံး၊ ထိုအသိပညာအားလုံး၊ စိတ်ကူးများအားလုံးသည် ဘုရားသခင်နှင့် သမ္မာတရားကို ဆန့်ကျင်ပြီး ယင်းတို့ကို ဘုရားသခင်က စက်ဆုပ်ကာ ရှုတ်ချပေသည်။ ဤအရာက လူ၏ အမြင်များသည် မှားယွင်းပြီး အဓိပ္ပာယ်မရှိကြောင်း သက်သေပြပေသည်။ လူတို့အနေဖြင့် ဤပညာရေးမျိုး ရရှိလျှင် ဉာဏ်စွမ်းဉာဏ်စနှင့်ဆိုင်သော အသုံးဝင်သည့် အသိပညာ အနည်းငယ်ကို ရရှိခြင်းအပြင် စာတန်၏ များပြားလှသော အဆိပ်များ၊ အတွေးများ၊ သဘောတရားများ၊ ၎င်း၏ အမျိုးမျိုးသော အယူလွဲမှုများနှင့် အတွေးမှားများဖြင့် အယူသွင်းခြင်းလည်း ခံရလိမ့်မည်ဖြစ်သည်ကို လူတို့နားလည်သင့်ပြီး ဤအရာ၏ အကျိုးဆက်များက မည်သည့်အရာ ဖြစ်လိမ့်မည်ကို ၎င်းတို့နားလည်သင့်ပေသည်။ လူတို့သည် ဤအကြောင်းကို ယခင်က လုံးဝ မတွေးဖူး၍ ဤကိစ္စရပ်ကို မရိပ်စားမိနိုင်ကြပေ။ ၎င်းတို့ယုံကြည်သမျှမှာ ၎င်းတို့၏ သားသမီးများက အဆင့်မြင့် ပညာရေး တက္ကသိုလ်များကို ဝင်ရောက်ကြလျှင် သာ၍ တောက်ပသော အနာဂတ်များရှိလိမ့်မည်ဖြစ်ပြီး ၎င်းတို့၏ ဘိုးဘေးများကို ဂုဏ်အသရေ ဆောင်ကြဉ်းပေးကြလိမ့်မည်ဟူ၍ ဖြစ်သည်။ အကျိုးဆက်အနေဖြင့် အိမ်ကို တစ်နေ့ သင်၏ကလေး ပြန်လာစဉ် သူ့ကို ဘုရားသခင်အား ယုံကြည်ခြင်းအကြောင်း သင်ပြောသည့်အခါ သူကြိုက်မည်မဟုတ်သကဲ့သို့ သူ့ကို သမ္မာတရားနှင့်ပတ်သက်၍ သင်မိတ်သဟာယပြုသည့်အခါတွင်လည်း သူက သင့်ကို မိုက်မဲသူဟု ခေါ်ဆိုပြီး သင့်ကို လှောင်ပြောင်ကာ သင်၏ စကားများကို မထီမဲ့မြင်ပြုလိမ့်မည်ဖြစ်သည်။ ထိုအချိန်တွင်ကား သင်၏ ကလေးကို အဆင့်မြင့် ပညာရေးတစ်ခု ရရှိရန် အဆင့်မြင့် ပညာရေးတက္ကသိုလ်တစ်ခုသို့ ပို့ခဲ့စဉ်က မှားယွင်းသည့် လမ်းကြောင်းကို သင်ရွေးချယ်ခဲ့ကြောင်း သင်နားလည်သွားလိမ့်မည် ဖြစ်သည်။ သို့ရာတွင် နောင်တရဖို့ အလွန်နောက်ကျသွားလိမ့်မည်။ လူတစ်ဦးသည် စာတန်၏ အတွေးအခေါ်များနှင့် အမြင်များကို လက်ခံပြီး ဤအရာများက ၎င်းတို့အတွင်းတွင် အမြစ်တွယ်၊ ဖူးပွင့်ကာ အသီးသီးလာသည်နှင့်တစ်ပြိုင်နက် ထိုအရာမှာ ကြီးထွားလာနေသည့် ကင်ဆာအကျိတ်များနှင့် တူပေသည်။ ဤအရာများကို ညတွင်းချင်း ဖယ်ရှား၍ သို့မဟုတ် ပြောင်းလဲ၍ မရနိုင်ပေ။ ထိုအချိန်တွင်မူ ထိုလူအတွက် သမ္မာတရားကို လက်ခံရန် ခက်ခဲလာပြီး ကယ်တင်ခံရရန် သူ့အတွက် နည်းလမ်းမရှိပေ။ ထိုအရာမှာ သေဆုံးအောင် စာတန်၏ အဆိပ်ခတ်မှုကို သူခံရခြင်းနှင့် တူညီပေသည်။ တစ်ဦးတလေက ဤသို့ ပြောသည်ကို ငါမမြင်ဖူး။ “ကျွန်ုပ်၏ကလေး ကျောင်းသို့ သွားသည့်အခါ ဘုရားနှုတ်ကပတ်တော် ဆိုလိုသည့်အရာကို သူနားလည်နိုင်ရန်အလို့ငှာ စာဖတ်တတ်ရန်သာ သင်ယူပါစေ။ ထို့နောက်တွင်ကား ဘုရားသခင်ကို သူစိတ်နှလုံးအကြွင်းမဲ့ ယုံကြည်အောင် သူ့ကို ကျွန်ုပ်ဦးဆောင်လမ်းပြပေးမည်။ ထို့ပြင် အနာဂတ်တွင် အလုပ်ကောင်းတစ်ခု သူရရှိပြီး သူကိုယ်တိုင်အတွက် တည်ငြိမ်သည့် ဘဝတစ်ခုကို ဖန်တီးနိုင်ရန်အလို့ငှာ အသုံးဝင်သည့် အသက်မွေးမှုတစ်ခုကို အနည်းငယ် သင်ယူရန် ကျွန်ုပ်သူ့ကို ဦးဆောင်လမ်းပြပေးမည်။ ထို့နောက်တွင် ကျွန်ုပ်စိတ်ချနေနိုင်သည်။ သူ့အနေဖြင့် မြင့်မားသော အစွမ်းအစရှိကာ လူ့သဘာဝကောင်း ပိုင်ဆိုင်ပြီး ဘုရားအိမ်တော်တွင် တာဝန်တစ်ခု ထမ်းဆောင်နိုင်ပါက ပိုကောင်းမည်ဖြစ်သည်။ သူသည် တာဝန်တစ်ခုကို မထမ်းဆောင်နိုင်ပါကလည်း သူ့မိသားစုကို ထောက်ပံ့နိုင်ရန် ပြင်ပအလုပ်တစ်ခု ရှိလျှင် သူ့အတွက် လုံလောက်မည်ဖြစ်သည်။ အရေးအကြီးဆုံးမှာ သူ့ကို ဘုရားအိမ်တော်တွင် ဘုရားသခင်၏ သမ္မာတရားများ ကျွန်ုပ်ရရှိစေလိုပြီး လူ့အဖွဲ့အစည်း၏ အရောင်ဆိုးခြင်း သို့မဟုတ် ပုံစံသွင်းပေးခြင်း မခံစေချင်ပါ” ဟု ဖြစ်သည်။ လူတို့သည် မိမိတို့၏ သားသမီးများကို ဘုရားသခင်ရှေ့သို့ ခေါ်ဆောင်လာရန် ယုံကြည်ချက်မရှိကြချေ။ ၎င်းတို့၏ သားသမီးများက အဆင့်မြင့် ပညာရေးကို ဝင်ရောက်ခြင်းမရှိပါက ကောင်းမွန်သည့် ရှေ့ရေးများမရှိမည်ကို အမြဲ စိုးရိမ်ကြသည်။ တစ်နည်းအားဖြင့် ၎င်းတို့၏ သားသမီးများနှင့် ပတ်သက်လာသည့်အခါ ဘုရားနှုတ်ကပတ်တော်ကို သူတို့လက်ခံနိုင်ပြီး သမ္မာတရားနှင့် ဘုရားသခင်၏ သတ်မှတ်ချက်များအတိုင်း ပြုမူနေထိုင်နိုင်ရန်အလို့ငှာ ဘုရားသခင်ရှေ့မှောက်သို့ သူတို့ကို ခေါ်ဆောင်လာရန် လူတစ်ဦးကမျှ လိုလားနေခြင်း မရှိကြချေ။ လူတို့သည် ဤအရာကို လုပ်ဆောင်ရန် လိုလားနေခြင်း မရှိကြသကဲ့သို့ လုပ်လည်း မလုပ်ဝံ့ကြချေ။ ဤနည်းဖြင့် ၎င်းတို့ပြုမူပါက ၎င်းတို့၏ သားသမီးများသည် ဤလူ့အဖွဲ့အစည်းတွင် အသက်မွေးမှုနည်းလမ်းဖြစ်စေ၊ အလားအလာများဖြစ်စေ မရှိကြမည်ကို ၎င်းတို့ကြောက်ရွံ့ကြသည်။ ဤအမြင်က မည်သည့်အရာကို အတည်ပြုပေးသနည်း။ စာတန်၏ နက်ရှိုင်းစွာ ဖောက်ပြန်ပျက်စီးစေခြင်း ခံထားရသည့် လူတို့သည် သမ္မာတရားကိုဖြစ်စေ၊ ဘုရားသခင်အား ယုံကြည်ခြင်းကိုဖြစ်စေ စိတ်မဝင်စားကြကြောင်း အတည်ပြုပေသည်။ ဘုရားသခင်ကို ၎င်းတို့ယုံကြည်ကြလျှင်ပင် ကောင်းချီးခံစားရရန်သာ ဖြစ်သည်။ သမ္မာတရားကို ၎င်းတို့မလိုက်စားကြ။ အဘယ့်ကြောင့်ဆိုသော် ၎င်းတို့စိတ်နှလုံးတွင် လူတို့ကိုးကွယ်ကြသည်မှာ ရုပ်ဝတ္ထုပစ္စည်းများ၊ ငွေကြေးနှင့် စာတန်၏ ဩဇာလွှမ်းမိုးမှုတို့ ဖြစ်သည်။ “တစ်ဦးတစ်ယောက်က လောက၏ ခေတ်ရေစီးကြောင်းများကို စွန့်ပစ်ပြီး ဘုရားအပေါ် မှီခိုအားကိုးလျှင် ဘုရားသည် ထိုသူရှင်သန်နိုင်ရန်အလို့ငှာ ထွက်ပေါက်တစ်ခုကို သူ့အား ပေးလိမ့်မည်” ဟု ပြောဆိုဖို့ သင့်တွင် ယုံကြည်ချက် မရှိပေ။ သင့်ထံ၌ ဤယုံကြည်ခြင်း ကင်းမဲ့ပေသည်။ အသိပညာကို ကိုးကွယ်သည့် သင်၏ လွဲမှားသော အမြင်သည် သင်၏ စိတ်နှလုံးတွင် အမြစ်တွယ်ပြီးဖြစ်သည်။ ထိုအမြင်က သင်၏ စကားနှင့် လုပ်ဆောင်ချက်တိုင်းကို ထိန်းချုပ်နေသည်ဖြစ်ရာ ဘုရားသခင် ဖော်ပြသည့် သမ္မာတရားများကို လက်ခံရန်မဆိုထားနှင့်၊ ဘုရားသခင်၏ အမှုတော်ကိုပင် သင်လက်မခံနိုင်သကဲ့သို့ ကျိုးနွံနာခံနိုင်ခြင်းလည်း မရှိပေ။ ဤသို့ ငါအဘယ်ကြောင့် ဆိုရသနည်း။ အဘယ်ကြောင့်ဆိုသော် ဤအတွေးနှင့် အမြင်သည် ဘုရားသခင်အပေါ် ရန်လို၍ ဘုရားသခင်ကို သစ္စာဖောက်ကာ ဘုရားသခင်ကို ငြင်းပယ်ပြီး သမ္မာတရားနှင့် သဟဇာတဖြစ်ခြင်း မရှိသောကြောင့် ဖြစ်၏။ လူတစ်ဦးသည် သမ္မာတရားကို နားလည်သည့်အခါ ဤပြဿနာကို ရိပ်စားမိနိုင်ပြီး သူ့အတွင်းတွင် ဘုရားသခင်ကို ဆန့်ကျင်သည့် အရာများစွာ၊ ဘုရားသခင်က အခြေခံအားဖြင့် စက်ဆုပ်သည့် အရာများစွာ ရှိနေကြောင်း သဘောပေါက်သည်။ ဤသည်တို့မှာ ဘုရားသခင်၏ အမှုတော်ကို တွေ့ကြုံခြင်းအားဖြင့် စွမ်းဆောင်ရရှိသည့် ရလဒ်များသာ ဖြစ်သည်။ ဘုရားနှုတ်ကပတ်တော်၏ ဖော်ထုတ်ချက် မရှိပါက၊ ထိုနှုတ်ကပတ်တော်၏ တရားစီရင်ခြင်းနှင့် ပြစ်တင်ဆုံးမခြင်းတို့ မရှိပါက လူတို့သည် ဘုရားသခင်ကို နှစ်အနည်းငယ်မျှ ယုံကြည်ထားကာ ၎င်းတို့၏ အပြုအမူကို အပြောင်းအလဲတချို့ ပြုလုပ်ထားပြီးသည့်နောက်တွင် ၎င်းတို့သန့်ရှင်းလာကြပြီ ဖြစ်ကြောင်း၊ ၎င်းတို့တွင် ဘုရားသခင်အတွက် ချစ်ခြင်းမေတ္တာ အပြည့်ရှိကြောင်း၊ ဘုရားသခင်အပေါ် ၎င်းတို့၏ ယုံကြည်ခြင်းသည် အားကောင်းကြောင်း တွေးထင်ကြမည် ဖြစ်သည်။ ယခုတွင်မူ သမ္မာတရားကို ၎င်းတို့နားလည်သဖြင့် “ဤဖောက်ပြန်ပျက်စီးသော အရာများသည် လူတို့တွင် အဘယ်သို့ တည်ရှိနေနိုင်သေးသနည်း။ ယခင်က ထိုအရာများကို ငါအဘယ်ကြောင့် သတိမပြုမိနိုင်ခဲ့သနည်း။ လူတို့သည် အလွန် မသိနားမလည်လွန်းကြပါတကား” ဟု ရုတ်တရက် သဘောပေါက်သွားကြသည်။ ဤအချိန်တွင် လူ၏ ဖောက်ပြန်ပျက်စီးခြင်းနှင့်ဆိုင်သည့် ဘုရားသခင်၏ ဖော်ထုတ်ချက်သည် အလွန်ကြီးမြတ်ပြီး အလွန်လိုအပ်သည်ကို ၎င်းတို့သဘောပေါက်သွားကြကာ ဘုရားသခင်က ၎င်းတို့၏ ဖောက်ပြန်ပျက်စီးခြင်းကို ဖော်ထုတ်ခြင်း မရှိသကဲ့သို့ တရားစီရင်ခြင်းလည်း မရှိပါက ထိုအရာကို ၎င်းတို့ လုံးဝ သတိပြုမိနိုင်မည်မဟုတ်ဟု ၎င်းတို့သိသွားကြသည်။ လူအားလုံးသည် မိမိတို့ကိုယ်ကို ဟန်ဆောင်ခြင်းနှင့် ဖုံးကွယ်ခြင်းတွင် ကျွမ်းကျင်ကြသည်။ ၎င်းတို့သည် မိမိတို့ကိုယ်ကို အတော်ကောင်းစွာ ဟန်ဆောင်နိုင်ကြသော်လည်း သို့မဟုတ် မိမိတို့ကိုယ်ကို ကောင်းစွာ ဖုံးကွယ်နိုင်ကြပြီး ပြရုပ်တင်နိုင်ကြသော်လည်း ၎င်းတို့ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် ၎င်းတို့စိတ်ထဲတွင် နက်ရှိုင်းစွာ အမြစ်တွယ်နေသည့် အတွေးများက ဘုရားသခင်ကို အတိုက်အခံလုပ်ပြီး ဤအရာများကို ဘုရားသခင်က စက်ဆုပ်ကာ မုန်းတီးသည်။ ဤသည်တို့မှာ ဘုရားသခင် ဖော်ထုတ်လိုသည့် အရာများဖြစ်ပြီး လူတို့သိရှိလာသင့်သည့် အရာများဖြစ်သည်။ သို့ရာတွင် လူတို့က မကြာခဏ တွေးထင်ကြသည်မှာ “ငါတို့၏ အပြောအဆိုပိုင်းတွင် ငါတို့သည် ဘုရားသခင်ကို အတိုက်အခံလုပ်သည့် မည်သည့်စကားကိုမျှ မပြောထားသည့်အပြင် ငါတို့၌ အသိစိတ်လည်း ရှိသည်။ ငါတို့၏ အပြုအမူပိုင်းတွင်လည်း ဘောင်ကျော်သည့် မည်သည့်အရာကိုမျှ ငါတို့မလုပ်ဆောင်ထား။ ငါတို့သည် ငါတို့၏ တာဝန်များကို အလွန်သင့်တင့်လျောက်ပတ်စွာ ထမ်းဆောင်နေသည့် အဆင့်သို့ ရောက်နှင့်နေကြပြီး ဖြစ်သည်။ ငါတို့တွင် သိသာထင်ရှားသော ပြဿနာများ မရှိ။ ထို့ကြောင့် ကိုယ့်ကိုယ်ကိုယ်နှင့်ပတ်သက်၍ နောက်ထပ် အဘယ်အရာကို သိရှိရဦးမည်နည်း။ ငါတို့အနေဖြင့် ကိုယ့်ကိုယ်ကိုယ် သိရှိရန်ပင် လိုအပ်သလော” ဟု ဖြစ်သည်။ ဤအမြင်သည် အမှန်တရားများနှင့် ကိုက်ညီသလော။ ကိုက်ညီပါက လူတို့သည် အဘယ်ကြောင့် မိမိတို့၏ အပြစ်များကို ဘုရားသခင်ထံ အမြဲ ဝန်ချနေကြဆဲ ဖြစ်သနည်း။ လူတို့သည် အဘယ်ကြောင့် မိမိတို့၏ ဖောက်ပြန်ပျက်စီးသော စိတ်သဘောထားများကို မကြာခဏ ထုတ်ဖော်ပြပြီး အပြစ်များကိုပင် ကျူးလွန်နေကြဆဲ ဖြစ်သနည်း။ ထို့ကြောင့် သင်သည် မိမိကိုယ်ကို ကဏ္ဍတစ်ခုတွင် ကောင်းသည်ဟု စဉ်းစားလေ ထိုကဏ္ဍတွင် သင့်အနေဖြင့် သမ္မာတရားကို ရှာဖွေ၍ မိမိကိုယ်ကို သုံးသပ်ပြီး သိရှိလာသင့်လေ ဖြစ်သည်။ ဤအရာမှတစ်ဆင့်သာ သင်သည် သင်၏ ဖောက်ပြန်ပျက်စီးသော စိတ်သဘောထားများကို အမှန်တကယ် သိရှိလာနိုင်ကာ သန့်စင်ခြင်းခံရနိုင်ပြီး ဘုရားသခင်၏ စုံလင်အောင်ပြုပေးခြင်းကို ခံရနိုင်ပေသည်။ ဤသည်မှာ ဘုရားသခင်၏ အမှုတော်ကို တွေ့ကြုံခြင်း ရလဒ်ဖြစ်သည်။

သားသမီးဝတ်ကျေပွန်ခြင်းသည် ဘုရားသခင်ကို စိတ်ကျေနပ်စေပြီး ဘုရားသခင်၏ ကောင်းချီးပေးခြင်း ခံရသည်ဟု ယုံကြည်သည့် လူများစွာရှိသည်။ မိမိ၏ မိဘများအပေါ် သားသမီးဝတ်ကျေပွန်ခြင်းသည် ဘုရားသခင် ဧကန်မုချ နှစ်သက်သည့်အရာဖြစ်သည်ဟု ၎င်းတို့တွေးထင်ကြသည်။ အဘယ်ကြောင့်ဆိုသော် သားသမီးဝတ်ကျေပွန်ခြင်းသည် လုံးဝ သဘာဝကျပြီး တရားကြောင်း၊ ထိုအရာက လူတစ်ဦးတွင် အသိစိတ်ရှိပြီး မည်သည့်နေရာမှ မိမိလာသည်ကို သူမမေ့လျော့သေးဟု သက်သေပြကြောင်း ၎င်းတို့ယုံကြည်ကြသောကြောင့် ဖြစ်သည်။ ရိုးရာအယူအဆများအရ ထိုသို့သော လူပုဂ္ဂိုလ်များကို လူကောင်းများနှင့် သားသမီးဝတ်ကျေပွန်သည့် သားသမီးများအဖြစ် ယူဆကြသည်။ သားသမီးဝတ်ကျေပွန်သည့် သားသမီးများနှင့် ပတ်သက်လာသည့်အခါ လူတိုင်းက ၎င်းတို့ကို ထောက်ခံကြသည်။ လူများက ၎င်းတို့ကို နှစ်သက်ကြသကဲ့သို့ ၎င်းတို့၏ မိဘများကလည်း ၎င်းတို့ကို နှစ်သက်ကြသည်။ ထို့ကြောင့် ဘုရားသခင်သည်လည်း ၎င်းတို့ကို နှစ်သက်ရမည်ဟု သင်အလိုအလျောက် မှတ်ယူကာ “မိမိတို့၏ မိဘများအပေါ် သားသမီးဝတ်ကျေပွန်သော သူများကို ဘုရားသခင်က နှစ်သက်ရမည်။ သူတို့ကို ဘုရားသခင် မုချ နှစ်သက်သည်” ဟု လိုချင်တောင့်တစွာ တွေးထင်လေသည်။ ထို့ကြောင့် သင်သည် မိမိ၏ တာဝန်ထမ်းဆောင်ခြင်းကို စွန့်ကာ သင်၏ မိဘများအပေါ် သားသမီးဝတ်ကျေပွန်ရန် အိမ်ပြန်သွားသည်။ ထိုသို့ သင်လုပ်ဆောင်သည်နှင့်အမျှ သင်သည် ပိုပိုပြီး စိတ်တက်ကြွလာကာ ဤသည်မှာ တရားပြီး သင့်တင့်လျောက်ပတ်ကြောင်း၊ သမ္မာတရားကို သင်လက်တွေ့လုပ်ဆောင်နေခြင်းဖြစ်ကြောင်း တိုး၍ ယုံကြည်လက်ခံလာလေသည်။ သင်သည် ဘုရားသခင်ကို စိတ်ကျေနပ်စေနှင့်ပြီးဖြစ်ကြောင်း၊ ဘုရားသခင်၏ သဘောကျထောက်ခံမှု၊ သူ၏ နှစ်သက်အားရမှု၊ သူ၏ အသိအမှတ်ပြုမှုတို့ကို ရရှိရန် လိုအပ်သည့် အရင်းအနှီး သင်၌ ရှိကြောင်း မသိစိတ်ထဲမှနေ၍ သင်စတင်ယုံကြည်လာသည်။ သူ့ကို သင်အာခံကာ သစ္စာဖောက်နေသည်ဟု ဘုရားသခင် ပြောသည့်အခါ သို့မဟုတ် သင်သည် လုံးဝ ပြောင်းလဲခြင်းမရှိသေးဟု သူပြောသည့်အခါ သင်သည် အတိုက်အခံလုပ်ကာ သူ့အပေါ် ဝေဖန်သည်။ သူမှားယွင်းသည်ဟု အခိုင်အမာဆိုခြင်းအားဖြင့် သူ၏ စကားများကို သင်ငြင်းပယ်သည်။ ဤသည်မှာ မည်သည့်ပြဿနာမျိုး ဖြစ်သနည်း။ သင်သည် ကောင်းမြတ်သည်ဟု ဘုရားသခင်ပြောဆိုပြီး သင့်ကို သဘောကျထောက်ခံသည့်အခါ သင်လက်ခံသည်။ သို့ရာတွင် ဘုရားသခင်က သင်သည် သူ့ကို ပုန်ကန်ပြီး အာခံနေသည်ဟု ဖော်ထုတ်သည့်အခါတွင်မူ ဤအရာကို သင်ငြင်းကာ ပယ်ချပြီး ဘုရားသခင်ကို အတိုက်အခံပင် လုပ်၍ ဝေပင်ဝေဖန်သည်။ ဤသည်မှာ မည်သည့်စိတ်သဘောထားမျိုး ဖြစ်သနည်း။ လူတို့သည် မာနထောင်လွှား၍ စိတ်ကြီးဝင်ပြီး မိမိကိုယ်ကို မှန်ကန်သည်ဟု မှတ်ယူကြကြောင်း သိသာထင်ရှားပေသည်။ ပုံမှန်အားဖြင့် လူတို့သည် ဘုရားနှုတ်ကပတ်တော်များက သမ္မာတရားဖြစ်ကြောင်း အသိအမှတ်ပြုနိုင်ပုံရပြီး မိမိတို့ကိုယ်ကို ဘုရားသခင်အား ကျိုးနွံနာခံမှုရှိကြသည်ဟု လူအားလုံးက ယူဆကြသော်လည်း ၎င်းတို့ကို ဘုရားသခင် တရားစီရင်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်သည့်အခါတွင်မူ ၎င်းတို့ထဲမှ မည်သူကမျှ သူ၏ နှုတ်ကပတ်တော်များကို လုံးဝ အလေးမထားကြ။ ထို့ပြင် တစ်စုံတစ်ရာကို လုပ်ဆောင်သည့်အခါတိုင်းတွင်လည်း ၎င်းတို့ထဲမှ မည်သူကမျှ သူ၏ နှုတ်ကပတ်တော်နှင့် ၎င်းတို့၏ လုပ်ရပ်များကို မယှဉ်ကြည့်ကြပေ။ ထိုအစား အနည်းငယ်မျှသာ ၎င်းတို့ပြောဆို၍ ဆွေးနွေးကြရုံသာ ရှိပြီး ထိုမျှနှင့် ပြီးသွားသည်။ သို့မဟုတ် စုဝေးပွဲများအတွင်းတွင် ဘုရားနှုတ်ကပတ်တော် စာကြောင်းအနည်းငယ်ကို အလွတ်ရွတ်ပြကာ ယင်းတို့အပေါ် အနည်းငယ် မိတ်သဟာယပြုပြီးနောက် အပြီးသတ်လိုက်ကြသည်။ အမှန်တွင် အမှုကိစ္စများကို လုပ်ဆောင်ချိန်၌ သင်သည် ဘုရားနှုတ်ကပတ်တော်အတိုင်း လက်တွေ့လုပ်ဆောင်ခြင်း လုံးဝ မရှိပေ။ ထို့ကြောင့် ဘုရားနှုတ်ကပတ်တော်များကို သင်ဖတ်ရှုကာ မိတ်သဟာယပြုခြင်းက အဘယ်အသုံးဝင်နည်း။ သင့်ထံ တစ်စုံတစ်ရာ ဖြစ်ပျက်သည့်အခါ ဘုရားနှုတ်ကပတ်တော်ကို သင်လက်တွေ့မလုပ်ဆောင်။ ဘုရားနှုတ်ကပတ်တော်ဖြင့်လည်း သင်အသက်မရှင်ပေ။ ထို့ကြောင့် ဘုရားနှုတ်ကပတ်တော်ကို သင်အဘယ်ကြောင့် ဖတ်ရှုသနည်း။ ဤသည်မှာ လုပ်ရိုးလုပ်စဉ်တစ်ခုမျှသာ ဖြစ်နေသည် မဟုတ်လော။ သင်သည် ဤနည်းဖြင့် သမ္မာတရားကို နားလည်နိုင်သလော။ သမ္မာတရားကို ရရှိနိုင်သလော။ ဤနည်းဖြင့် ဘုရားသခင်ကို ယုံကြည်ခြင်းသည် အဓိပ္ပာယ်မဲ့ပေသည်။ လူများစွာတို့သည် ဘုရားနှုတ်ကပတ်တော်ကို အနည်းငယ် ဖတ်ရှုရုံမျှ ဖတ်ရှုကြ၍ ထိုနှုတ်ကပတ်တော်၏ တိုက်ရိုက်အဓိပ္ပာယ်ကို သိနားလည်မှု ရရှိကြပြီး စကားအနည်းငယ်နှင့် အယူဝါဒအနည်းငယ်ကို မြွက်ဆိုခြင်းအားဖြင့် သမ္မာတရားကို ၎င်းတို့နားလည်သွားပြီ ဖြစ်ကြောင်းနှင့် သမ္မာတရား စစ်မှန်မှုကို ၎င်းတို့ပိုင်ဆိုင်ကြောင်း တွေးထင်ကြလေသည်။ တချို့က “ကျွန်ုပ်သည် ဘုရားနှုတ်ကပတ်တော်ကို မိတ်သဟာယပြုနေသောကြောင့် ထိုအရာသည် အဘယ်သို့လျှင် စကားများနှင့် အယူဝါဒများသာ ဖြစ်နိုင်မည်နည်း” ဟု ပြောသည်။ သင်သည် ဘုရားနှုတ်ကပတ်တော်၏ အနှစ်သာရကို မသိသည့်အပြင် သူ၏ နှုတ်ကပတ်တော်ကို လက်တွေ့လုပ်ဆောင်ခြင်း မရှိသကဲ့သို့ ထိုနှုတ်ကပတ်တော်နှင့်ဆိုင်သည့် အတွေ့အကြုံဆိုင်ရာ အသိပညာလည်း သင့်ထံ၌ ဧကန်မုချ မရှိသောကြောင့် သင်မိတ်သဟာယပြုသည့်အခါ စကားများနှင့် အယူဝါဒများကို ပြောဆိုနေခြင်း ဖြစ်သည်။ ဘုရားနှုတ်ကပတ်တော်သည် သမ္မာတရားဖြစ်သည်မှာ အမှန်ဖြစ်သော်လည်း ထိုအရာကို သင်အမှန်တကယ် နားမလည်သောကြောင့် သို့မဟုတ် လက်တွေ့လုပ်ဆောင်ခြင်း မရှိသောကြောင့် သင်နားလည်သည့်အရာမှာ အယူဝါဒသာ ဖြစ်သည်။ ဤအရာကို သင်နားလည်နိုင်သလော။ ဤစကားများကို ကြားရခြင်းက အနာပေါ် တုတ်ကျခြင်းဖြစ်သည်ဟု သင်ခံစားရသလော။ “ကျွန်ုပ်၏ မိဘများကို ကျွန်ုပ်ရိုသေစွာ မပြုလျှင် ယင်းမှာ ဆိုးရွားသည့် ပုန်ကန်ပြစ်မှားမှုတစ်ခု မဟုတ်လော။ လူတို့အတွက် ဘုရားသခင်၏ သတ်မှတ်ချက်များသည် လူတို့၏ ခံစားချက်များကို မငဲ့ကွက်လေသလော” ဟု သင်ပြောလိမ့်မည်လော။ ငါ့ကို ပြောလော့၊ လူ့အပေါ် ဘုရားသခင် တောင်းဆိုသည့် စံနှုန်းများသည် မြင့်မားသလော။ အမှန်တွင် မမြင့်မားပေ။ လူ၏ အသိစိတ်နှင့် ဆင်ခြင်တုံတရားတို့ကို အခြေခံကြည့်လျှင် ထိုအရာများသည် လူတို့ပြည့်မီနိုင်သည့် စံနှုန်းများသာ ဖြစ်သည်။ ဘုရားသခင်၏ တောင်းဆိုချက်များက အလွန်မြင့်မားပြီး အမှန်တကယ် ၎င်းတို့လက်လှမ်းမမီနိုင်ဟု လူတို့ခံစားရသည်မှာ လူသား ချစ်ခင်တွယ်တာမှုများ၏ လွှမ်းမိုးမှုကြောင့်၊ ထို့ပြင် ရိုးရာယဉ်ကျေးမှုက ၎င်းတို့စိတ်နှလုံးတွင် အခိုင်အမာ မယိမ်းမယိုင် အမြစ်တွယ်နှင့်ပြီး ဖြစ်သောကြောင့် ဖြစ်သည်။ ဤအရာမှာ သမ္မာတရား သိနားလည်မှု ကင်းမဲ့ခြင်းကြောင့် ဖြစ်လာရပေသည်။ သင်သည် သမ္မာတရားကို အမှန်တကယ် နားလည်ပြီး ဤကိစ္စရပ်၏ စစ်မှန်သည့် သဘာဝကို ရိပ်စားမိပါက ဤပြဿနာကို မှန်ကန်သည့် နည်းလမ်းဖြင့် ချဉ်းကပ်ကာ ကိုင်တွယ်နိုင်လိမ့်မည် ဖြစ်သည်။ လူတို့သည် ရိုးရာယဉ်ကျေးမှု၏ လွှမ်းမိုးခြင်းကို နှစ်ထောင်ချီကြာ ခံလာရပြီး ဖြစ်သည်။ ပြုမူနေထိုင်ခြင်းအတွက် စာတန်၏ အတွေးအခေါ်များနှင့် နည်းဥပဒေများသည် လူတို့၏ စိတ်နှလုံးတွင် အမြစ်တွယ်နှင့်ပြီး ဖြစ်သည်။ သင်သည် ထိုသို့သော စိတ်ကူးများဖြင့် အသက်ရှင်သောကြောင့် မည်သည့်အရာကို သင်အတိအကျ အသက်ရှင်နေထိုင်လေပြီနည်း။ ပုံမှန်လူ့သဘာဝကို အသက်ရှင်နေထိုင်လေပြီလော။ စစ်မှန်သည့် ဘဝတစ်ခုကို အသက်ရှင်နေထိုင်လေပြီလော။ သင့်အနေဖြင့် ဤကိစ္စရပ်ကို သိရှိကာ စိတ်ဖြာလေ့လာထိုက်ပေသည်။ ရိုရာယဉ်ကျေးမှုမှ၊ စာတန်၏ အတွေးအခေါ်များနှင့် အမြင်များမှ မည်သည့်အရာ သင်ရရှိပြီးဖြစ်သည်၊ ဤအရာများက အမှန်တကယ် သမ္မာတရား ဟုတ်မဟုတ်ဆိုသည်နှင့် ထိုအရာများက သင့်ထံ မည်သည့်အရာ ယူဆောင်လာသည်ဆိုသည်တို့ကို သင်သုံးသပ်ရန် လိုအပ်သည်။ ထို့နောက် သင်သည် ဘုရားနှုတ်ကပတ်တော်ပေါ် အခြေခံ၍ ဤကိစ္စရပ်များကို မိတ်သဟာယပြုကာ စိစစ်သင့်သည်။ ဤသို့ သင်လုပ်ဆောင်ပါက သမ္မာတရားကို ရှာဖွေတွေ့ရှိရန် သင့်အတွက် လွယ်ကူလိမ့်မည်။ သမ္မာတရားကို သင်နားလည်ပြီး ဘုရားသခင်၏ ရည်ရွယ်ချက်များကို သဘောပေါက်သည့်အခါ လူတို့အတွက် ဘုရားသခင်၏ သတ်မှတ်ချက်များသည် လူ၏ အသိစိတ်နှင့် ဆင်ခြင်တုံတရားတို့က ဖြစ်မြောက်စေနိုင်သည့် အရာများသာ ဖြစ်သည်ကို သင်မြင်လိမ့်မည်။ ဘုရားသခင်က လူ့အပေါ် အလွန်များစွာ တောင်းဆိုသည်ဟု သင်ညည်းညူတော့မည် မဟုတ်သည်ကိုမူ ပြောနေရန်ပင် မလို။ ထိုအစား သင်ပြောမည်မှာ “စည်းမျဉ်းများကို ကျွန်ုပ်တို့ နားလည်ပါသည်။ ကျွန်ုပ်တို့တွင် လက်တွေ့လုပ်ဆောင်မှု လမ်းကြောင်းတစ်ခု ရှိပြီး ဤအရာများကို မည်သို့ကိုင်တွယ်ရမည်ကို ကျွန်ုပ်တို့ နားလည်ပါသည်” ဟု ဖြစ်သည်။ ဤသို့ဖြင့် သင်သည် ဘုရားနှုတ်ကပတ်တော်၏ စစ်မှန်မှုထဲသို့ နည်းနည်းချင်းစီ ဝင်ရောက်လိမ့်မည်။ ဤသည်မှာ သမ္မာတရားကို သိနားလည်ခြင်း ဖြစ်စဉ်ဖြစ်သည်။

သမ္မာတရား စစ်မှန်မှုထဲသို့ ဝင်ရောက်ရာတွင် မိမိကိုယ်ကိုသိသည့် အသိသည် အလွန့်အလွန် အရေးကြီး၏။ မိမိကိုယ်ကိုသိသည့် အသိဆိုသည်မှာ ငါတို့အတွေးများနှင့် အမြင်များတွင် မည်သည့်အရာများက သမ္မာတရားနှင့် အခြေခံအားဖြင့် သဟဇာတမဖြစ်ဘဲ ဖောက်ပြန်ပျက်စီးသော စိတ်သဘောထားနှင့် သက်ဆိုင်ပြီး ဘုရားသခင်အား ရန်လိုကြောင်း သိရှိခြင်းကို ဆိုလိုသည်။ မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်း၊ လိမ်ညာခြင်း၊ လိမ်ညာလှည့်ဖြားတတ်ခြင်းတို့ကဲ့သို့ လူ၏ ဖောက်ပြန်ပျက်စီးသော စိတ်သဘောထားများကို သိနားလည်မှု ရရှိရန် လွယ်ကူသည်။ သင်သည် သမ္မာတရားကို အကြိမ်အနည်းငယ် မိတ်သဟာယပြုရုံမျှပြုခြင်းအားဖြင့် သို့မဟုတ် မကြာခဏ မိတ်သဟာယပြုခြင်းမှတစ်ဆင့် သို့မဟုတ် သင်၏ ညီအစ်ကို မောင်နှမများအား သင်၏ အခြေအနေကို သင့်ထံ ထောက်ပြစေခြင်းအားဖြင့် ယင်းတို့ကို အနည်းငယ် သိရှိလာနိုင်ပေသည်။ ထို့အပြင် မာနထောင်လွှားခြင်းနှင့် လိမ်ညာလှည့်ဖြားတတ်ခြင်းသည် အတိုင်းအတာအရသာ ကွဲပြားလျက် လူတိုင်းတွင် ရှိနေသည်။ ထို့ကြောင့် ထိုအရာများကို သိရှိရန် အတော်အတန် လွယ်ကူပေသည်။ သို့ရာတွင် မိမိ၏ အတွေးများနှင့် အမြင်များက သမ္မာတရားနှင့် ကိုက်ညီခြင်း ရှိမရှိဆိုသည်ကို ပိုင်းခြားသိမြင်ရန်မှာမူ ခက်ခဲပြီး မိမိ၏ ဖောက်ပြန်ပျက်စီးသော စိတ်သဘောထားများကို သိရှိခြင်းလောက် မလွယ်ပေ။ လူတစ်ဦး၏ အပြုအမူ သို့မဟုတ် အပြင်ပန်း လက်တွေ့လုပ်ဆောင်မှုများက အနည်းငယ် ပြောင်းလဲသည့်အခါ ထိုလူက သူပြောင်းလဲသွားသည့်အလား ခံစားသော်လည်း အမှန်တွင် ဤသည်မှာ အပြုအမူဆိုင်ရာ ပြောင်းလဲခြင်းမျှသာဖြစ်ပြီး အမှုအရာများအပေါ် ထိုသူ၏အမြင် အမှန်တကယ် ပြောင်းလဲသွားပြီဟု မဆိုလိုပေ။ လူတို့၏ စိတ်နှလုံး အတွင်းနက်နက်နေရာများတွင် အယူအဆများစွာနှင့် စိတ်ကူးထင်မြင်မှုများစွာ ရှိနေဆဲ၊ ရိုးရာယဉ်ကျေးမှု၏ အမျိုးမျိုးသော အတွေးများ၊ အမြင်များ၊ အဆိပ်များ ရှိနေဆဲ၊ ဘုရားသခင်ကို ရန်လိုသည့်အရာများစွာ ရှိနေဆဲ ဖြစ်သည်။ ဤအရာများသည် လူတို့အတွင်းတွင် ကွယ်ဝှက်နေပြီး ယင်းတို့ကို ယခုတိုင် မဖော်ထုတ်ရသေးချေ။ ထိုအရာများသည် ဖောက်ပြန်ပျက်စီးသော စိတ်သဘောထားများ ထုတ်ဖော်ခြင်းများ၏ ဇာစ်မြစ်ဖြစ်ပြီး လူ၏ သဘာဝ အနှစ်သာရအတွင်းမှ လာပေသည်။ ထို့ကြောင့်၊ သင်၏ အယူအဆများနှင့် မကိုက်သည့် တစ်စုံတစ်ရာကို ဘုရားသခင်က လုပ်ဆောင်သည့်အခါ၊ သင်သည် သူ့ကို ခုခံကာ ဆန့်ကျင်လိမ့်မည်။ ဘုရားသခင်က ထိုသို့ အဘယ်ကြောင့် ဆောင်ရွက်ခဲ့သည်ကို သင် နားလည်လိမ့်မည် မဟုတ်သကဲ့သို့ ဘုရားသခင် လုပ်ဆောင်သည့်အရာတိုင်းတွင် သမ္မာတရားရှိသည်ကို သင် သိရှိပြီး ကျိုးနွံနာခံရန် သင် ဆန္ဒရှိသော်လည်း၊ ထိုသို့ မလုပ်ဆောင်နိုင်သည်ကို သင့်ကိုယ်သင် တွေ့ရလိမ့်မည်။ အဘယ်ကြောင့် သင်သည် ကျိုးနွံနာခံနိုင်ခြင်း မရှိသနည်း။ သင်၏ ခုံခံခြင်းနှင့် ဆန့်ကျင်ခြင်းအတွက် အကြောင်းရင်းမှာ အဘယ်နည်း။ အဘယ်ကြောင့်ဆိုသော် လူသား၏ အတွေးများနှင့် အမြင်များထဲတွင် ဘုရားသခင်ကို ရန်လိုပြီး ဘုရားသခင် ဆောင်ရွက်သည့် အခြေခံသဘောတရားများနှင့် သူ၏ အနှစ်သာရကို ရန်လိုသည့် အရာများစွာ ရှိသောကြောင့် ဖြစ်သည်။ ဤအရာများသည် လူသားအတွက် အသိရရှိရန် ခက်ခဲပေသည်။ ဤစကားများကို ငါမိတ်သဟာယပြုထားပြီဖြစ်သည့်အတွက် သင်တို့အနေဖြင့် ထိုးထွင်းအမြင်နှင့် သိနားလည်မှုတချို့ ရရှိနိုင်သင့်ပေသည်။ တစ်စုံတစ်ရာ ဖြစ်ပျက်သည့်အခါ သင်တို့တွင် ဘုရားသခင်နှင့်ပတ်သက်သည့် အယူအဆများ ရှိပြီး “ဤအရာသည် ဘုရားသခင်၏ လုပ်ဆောင်ချက် မဖြစ်နိုင်။ ဘုရားသခင်သာ ဖြစ်နေပါက ဤကဲ့သို့ လုပ်ဆောင်မည်မဟုတ် သို့တည်းမဟုတ် ထိုသို့ ပြောဆိုမည်မဟုတ်။ ဘုရားသခင် လုပ်ဆောင်သည့် အရာတိုင်းသည် ချစ်ခြင်းမေတ္တာဖြစ်ပြီး လူတို့လက်ခံရန် လွယ်ကူသည်” ဟု သင်တို့တွေးထင်သည်ဆိုပါစို့။ သို့သော် ထို့နောက်တွင် သင်တို့စဉ်းစားသည်မှာ “ဤတွေးခေါ်မှုပုံစံသည် မှားယွင်းသည်။ လူတို့နားမလည်နိုင်သည့် နေရာတိုင်းတွင် ရှာဖွေရမည့် သမ္မာတရားရှိသည်ဟု ယခင်က ဘုရားသခင် ပြောပြီးဖြစ်သည်။ ဒုက္ခပေးနေသည့်အရာ၊ ဘုရားအမှုတော်ကို ငါဘောင်ခတ်အောင် ငါ့ကို ဦးတည်ပေးနေသည့်အရာမှာ ငါ့စိတ်နှလုံးထဲရှိ အယူအဆများနှင့် စိတ်ကူးများဖြစ်သည့်အတွက် ငါ့ကိုယ်ငါ သုံးသပ်သင့်သည်။ ဘုရားကို ငါအထင်မလွဲသင့်” ဟု ဖြစ်သည်ဆိုပါစို့။ ဤသည်မှာ သင့်ကိုယ်သင် သုံးသပ်ရန် မှန်ကန်သည့် နည်းလမ်းဖြစ်သည်။ ဘုရားသခင်၏ အမှုတော် သို့မဟုတ် နှုတ်ကပတ်တော်များက သင်၏ အယူအဆများနှင့် မကိုက်ညီသည်ကို သင်မြင်သည့်အခါတိုင်းသည် သင့်ကိုယ်သင် သုံးသပ်ဆင်ခြင်သင့်သည့်အချိန်၊ ဘုရားနှုတ်ကပတ်တော်များရှိ သမ္မာတရားကို အမြန်ရှာဖွေသင့်သည့်အချိန်၊ ထိုနှုတ်ကပတ်တော်များနှင့် သင့်ကိုယ်သင် တိုင်းတာပြီးနောက် ထိုနှုတ်ကပတ်တော်များနှင့်အညီ ပြုမူဆောင်ရွက်သင့်သည့် အချိန်ဖြစ်သည်။ ဤသည်မှာ ရှေ့ဆက်ရမည့် လမ်းတစ်ခုဖြစ်သည် မဟုတ်လော။

မိမိ၏ မိဘများအား မည်သို့ဆက်ဆံရမည်ဆိုသည်နှင့် ပတ်သက်၍ ငါတို့ ယခုတင် မိတ်သဟာယပြုပြီးသွားပြီ ဖြစ်သည်။ သင်တို့ထဲမှ လူအများအပြားသည် သင်တို့၏ မိဘများက သင်တို့ကိုယ်စား သူတို့ဘဝတစ်လျှောက်လုံးတွင် များစွာ ဆင်းရဲဒုက္ခခံစားခဲ့ရကာ သင်တို့အပေါ် ကြီးမားသည့် ချစ်ခြင်းနှင့် ဂရုစိုက်ခြင်းတို့ကို ပြသထားသည့်အတွက် သူတို့အပေါ် များစွာ အကြွေးတင်သည်ဟု ခံစားကြသည်။ တစ်နေ့တွင် သူတို့ နာမကျန်းဖြစ်လျှင် သင်၏ ဩတ္တပ္ပစိတ်က နှောင့်ယှက်ခံရပြီး သင်သည်လည်း အပြစ်တာဝန်မကင်းဟု ခံစားရသည်။ သင့်အနေဖြင့် သင်၏ မိဘများအပေါ် သားသမီးဝတ် ဖြည့်ဆည်းကာ သူတို့ကို နှစ်သိမ့်ပေးပြီး အိုမင်းသည့်အရွယ်တွင် သူတို့ပျော်ရွှင်ချမ်းမြေ့ရအောင် သေချာလုပ်ပေးရန် သူတို့နှင့်အတူ သင်နေထိုင်သင့်သည်ဟု သင်ရုတ်တရက် စဉ်းစားမိသည်။ ဤသည်မှာ သူတို့၏ သားသမီးတစ်ဦးအနေဖြင့် သင်၏ တာဝန်နှင့် ဝတ္တရားဖြစ်သည်ဟု သင်စဉ်းစားသည်။ ဤဝတ္တရားကို သင်ဖြည့်ဆည်းနေစဉ် သင့်ထံမှ တစ်စုံတစ်ရာကို ဘုရားသခင် တောင်းဆိုလျှင် သို့မဟုတ် သင့်အား မမျှော်လင့်သည့် စမ်းသပ်မှုတစ်ခု သူပေးလျှင် သူ၏ ရည်ရွယ်ချက်မှာ ထိုသို့ သင်မလုပ်ဆောင်သင့်ဘဲ ဘုရားသခင်အား ယုံကြည်ခြင်း၊ မိမိတာဝန်ကို ကောင်းစွာ ထမ်းဆောင်ခြင်း၊ သမ္မာတရားအား လိုက်စားခြင်းတို့ကို စည်းမျဉ်းအဖြစ် မှတ်ယူသင့်သည်ဟူ၍ပင် ဖြစ်ပေသည်။ ဘုရားသခင်က သင့်အား သင်၏ မိဘများအပေါ် သားသမီးဝတ် မကျေပွန်ရန် သို့မဟုတ် သူတို့ကို ထိုသို့မဆက်ဆံရန် တိုက်ရိုက် စေခိုင်းပါက သင်မည်သို့ခံစားရမည်နည်း။ သင်သည် ဤကိစ္စရပ်ကို ရိုးရာအယူအဆများ၏ အမြင်များမှတစ်ဆင့် စဉ်းစားမည်ဖြစ်ပြီး ဘုရားသခင်က သင်၏ ခံစားချက်များကို မစဉ်းစားဘဲ ထိုအရာကို လုပ်ဆောင်ကြောင်းနှင့် ထိုအရာက သင်၏ သားသမီးဝတ်ကို မဖြည့်ဆည်းပေးကြောင်း တွေးလျက် သင်၏ စိတ်နှလုံးတွင် ဘုရားသခင်နှင့်ပတ်သက်၍ ညည်းညူမိမည် ဖြစ်သည်။ သင်သည် သားသမီးဝတ်အပြည့်၊ လူ့သဘာဝအပြည့်၊ အသိစိတ်အပြည့်ဖြင့် ပြုမူဆောင်ရွက်နေသည်ဟု ယုံကြည်သော်လည်း ဘုရားသခင်က သင့်ကို သင်၏ အသိစိတ်နှင့်အညီ သို့မဟုတ် သားသမီးဝတ်နှင့်အညီ ပြုမူဆောင်ရွက်ခွင့်မပေးပေ။ ထို့နောက်တွင် သင်က ဘုရားသခင်ကို အတိုက်အခံလုပ်၊ ပုန်ကန်ပြီး ဆန့်ကျင်လိမ့်မည်ဖြစ်ကာ သမ္မာတရားကို လက်ခံလိမ့်မည် မဟုတ်ပေ။ လူ၏ ပုန်ကန်တတ်သော သဘာဝဆိုင်ရာ ရင်းမြစ်နှင့် အနှစ်သာရတို့သည် မိသားစုနှင့် လူ့အဖွဲ့အစည်းအပြင် ရိုးရာယဉ်ကျေးမှုမှ လူတို့ရရှိသည့် ပညာရေးဖြင့် ဖွဲ့စည်းထားသည့် လူတို့၏ အတွေးများနှင့် အမြင်များမှ အဓိကအားဖြင့် လာသည်ကို လူတို့သဘောပေါက်စေရန် ဤအရာအားလုံးကို ငါပြောနေခြင်း ဖြစ်သည်။ ဤအရာများက မိသားစု အစဉ်အလာမှတစ်ဆင့် သို့မဟုတ် လူ့အဖွဲ့အစည်းနှင့် ပညာရေးတို့၏ လွှမ်းမိုးမှုမှတစ်ဆင့် လူတို့၏ စိတ်နှလုံး၌ နည်းနည်းချင်း နက်ရှိုင်းစွာ အမြစ်တွယ်လာပြီးသည့်နောက်တွင် လူတို့သည် ထိုအရာများဖြင့် စတင် အသက်ရှင်ကြလေသည်။ ဤရိုးရာယဉ်ကျေးမှုသည် မှန်ကန်ကာ အပြစ်ကင်းပြီး ဝေဖန်၍မရကြောင်းနှင့် ရိုးရာယဉ်ကျေးမှု၏ တောင်းဆိုချက်များအတိုင်း ပြုမူဆောင်ရွက်ခြင်းအားဖြင့်သာ ၎င်းတို့က စစ်မှန်သည့် လူများဖြစ်နိုင်ကြောင်း မရည်ရွယ်ဘဲ စတင်ယုံကြည်မိကြပေမည်။ ၎င်းတို့အနေဖြင့် ထိုသို့မပြုမူမဆောင်ရွက်ပါက ၎င်းတို့သည် အသိစိတ်မဲ့ကြောင်း၊ လူ့သဘာဝနှင့် ဆန့်ကျင်ကာ လူ့သဘာဝတစ်ခုမျှ မရှိကြောင်း ခံစားကြရမည်ဖြစ်ပြီး ထိုအဖြစ်ကို လက်ခံနိုင်ကြမည် မဟုတ်ပေ။ ဤလူသား အတွေးများနှင့် အမြင်များသည် သမ္မာတရားနှင့် အလွန်ကွာဝေးသည် မဟုတ်လော။ လူသား အတွေးများနှင့် အမြင်များရှိ အရာများနှင့် လူတို့လိုက်စားသည့် ရည်မှန်းချက်များအားလုံးသည် လောကဆီသို့၊ စာတန်ဆီသို့ ဦးတည်နေပေသည်။ လူအား သမ္မာတရားကို လိုက်စားခိုင်းသည့် ဘုရားသခင်၏ သတ်မှတ်ချက်ကမူ ဘုရားသခင်ဆီသို့၊ အလင်းဆီသို့ ဦးတည်ထားသည်။ ဤသည်တို့မှာ မတူကွဲပြားသော ဦးတည်ချက်နှစ်ခု၊ မတူကွဲပြားသော ရည်မှန်းချက်နှစ်ခု ဖြစ်သည်။ လူ့အပေါ် ဘုရားသခင်၏ ရည်မှန်းချက်နှင့် သတ်မှတ်ချက်များအတိုင်း ပြုမူဆောင်ရွက်လော့။ ထိုသို့ပြုလျှင် သင်၏ လူ့သဘာဝသည် သာ၍ ပုံမှန်ဖြစ်လာလိမ့်မည်။ သင်သည် လူသားပုံသဏ္ဌာန် သာ၍ ရှိလာလိမ့်မည်ဖြစ်ပြီး ဘုရားသခင်နှင့် သာ၍ နီးစပ်လာလိမ့်မည် ဖြစ်သည်။ ရိုးရာယဉ်ကျေးမှု၏ အတွေးများနှင့် အမြင်များအတိုင်း သင်ပြုမူဆောင်ရွက်လျှင်မူ သင်၏ အသိစိတ်နှင့် ဆင်ခြင်တုံတရားကို သင်ပိုပိုပြီး ဆုံးရှုံးရလိမ့်မည်။ သင်သည် သာ၍ပင် မစစ်မှန်တော့ဘဲ အတုအယောင်ဖြစ်လာလိမ့်မည်။ လောက၏ ခေတ်ရေစီးကြောင်းများကို သာ၍ပင် လိုက်လျှောက်ကာ ဆိုးယုတ်မှု အင်အားစုများ၏ တစ်စိတ်တစ်ပိုင်း ဖြစ်လာလိမ့်မည်။ ထို့နောက်တွင် သင်သည် စာတန်၏ တန်ခိုးအောက်၊ အမှောင်ထုထဲတွင် လုံးဝ အသက်ရှင်နေလိမ့်မည်။ သင်သည် သမ္မာတရားကို လုံးလုံးလျားလျား ချိုးဖောက်ကာ ဘုရားသခင်ကို သစ္စာဖောက်မိပြီး ဖြစ်လိမ့်မည်။

ဤတကယ့်လူ့အဖွဲ့အစည်းတွင် အသက်ရှင်ကြသည့် လူတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံထားရသည်။ လူတို့ ပညာတတ်သည်ဖြစ်စေ၊ မတတ်သည်ဖြစ်စေ ရိုးရာယဉ်ကျေးမှုများစွာသည် လူတို့၏ အတွေးများနှင့် အမြင်များတွင် အရိုးစွဲနေပေသည်။ အထူးသဖြင့် အမျိုးသမီးများသည် မိမိတို့ လင်ယောက်ျားနှင့် သားသမီးများအတွက် မိမိတို့ ဘဝတစ်ခုလုံးကို ပေးအပ်မြှုပ်နှံထားကာ သူတို့အတွက် အသက်ရှင်လျက်၊ မိသားစုက တစ်နေ့ ထမင်းသုံးနပ် ဝဝလင်လင် စားရအောင် သေချာလုပ်ပေးလျက်၊ လျှော်ဖွတ်ရေး၊ သန့်ရှင်းရေးနှင့် အခြား အိမ်အလုပ်အားလုံးကို ကောင်းစွာလုပ်လျက် မိမိတို့ လင်ယောက်ျားကို ပြုစုပြီး မိမိတို့ သားသမီးများကို ပျိုးထောင်ဖို့၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ဖို့ တောင်းဆိုခြင်းခံရသည်။ ဤသည်မှာ ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ခြင်းနှင့်ဆိုင်သည့် လက်ခံထားသော စံနှုန်းဖြစ်သည်။ အမျိုးသမီးတိုင်းကလည်း ဤသည်မှာ အမှုအရာများကို လုပ်ဆောင်သင့်သည့် နည်းလမ်းဖြစ်ကြောင်းနှင့် ထိုသို့မလုပ်ပါက ကောင်းမြတ်သော အမျိုးသမီးတစ်ဦး မဟုတ်သကဲ့သို့ အသိစိတ်နှင့် ကိုယ်ကျင့်တရား၏ စံနှုန်းများကိုလည်း ချိုးဖောက်မိပြီဖြစ်ကြောင်း တွေးထင်ကြသည်။ ဤကိုယ်ကျင့်တရား စံနှုန်းများကို ချိုးဖောက်ခြင်းက လူတချို့၏ အသိစိတ်အပေါ် လေးလံစွာ ဖိစီးလိမ့်မည်။ ၎င်းတို့၏ လင်ယောက်ျားနှင့် သားသမီးများကို စိတ်ပျက်စေမိပြီဖြစ်ကြောင်းနှင့် ၎င်းတို့က ကောင်းမြတ်သည့် အမျိုးသမီးများ မဟုတ်ကြောင်း ခံစားကြရလိမ့်မည်။ သို့ရာတွင် ဘုရားသခင်ကို ယုံကြည်သည့်နောက်၊ သူ၏ နှုတ်ကပတ်တော်များစွာကို ဖတ်ရှုပြီးသည့်နောက်၊ သမ္မာတရားတချို့ကို နားလည်ကာ အချို့သော ကိစ္စရပ်များကို ရိပ်စားမိပြီးသည့်နောက်တွင် သင်က “ငါသည် ဖန်ဆင်းခံတစ်ဦးဖြစ်၍ ငါ့တာဝန်ကို ဖန်ဆင်းခံတစ်ဦးအဖြစ် ထမ်းဆောင်သင့်ပြီး ဘုရားသခင်အတွက် ငါ့ကိုယ်ငါ အသုံးခံသင့်သည်” ဟု တွေးလိမ့်မည်။ ဤအချိန်တွင် ဇနီးကောင်းနှင့် ချစ်ခင်တတ်သော မိခင်ဖြစ်ရေးနှင့် ဖန်ဆင်းခံတစ်ဦးအဖြစ် သင်၏ တာဝန်ကို ထမ်းဆောင်ရေးတို့ကြား ဆန့်ကျင်ကွဲလွဲမှုတစ်ခု ရှိသလော။ သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်လိုလျှင် သင်၏ တာဝန်ကို အချိန်ပြည့် သင်မထမ်းဆောင်နိုင်ပေ။ သို့သော် သင်၏ တာဝန်ကို အချိန်ပြည့် ထမ်းဆောင်လိုပါက သင်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဖြစ်နိုင်ပေ။ ဤအခါ သင်မည်သည့်အရာ လုပ်မည်နည်း။ သင်၏ တာဝန်ကို ကောင်းစွာ ထမ်းဆောင်ပြီး အသင်းတော်အလုပ်အတွက် တာဝန်ယူရန်၊ ဘုရားသခင်ကို သစ္စာစောင့်သိရန် သင်ရွေးချယ်ပါက သင့်အနေဖြင့် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးဖြစ်ရေးကို စွန့်ရမည်။ ဤအခါ သင်မည်သည့်အရာ စဉ်းစားမည်နည်း။ သင့်စိတ်ထဲတွင် မည်သည့်သဘောကွဲလွဲခြင်းမျိုး ဖြစ်ပေါ်မည်နည်း။ သင်၏ သားသမီးများကို၊ သင်၏ လင်ယောက်ျားကို သင်စိတ်ပျက်စေမိပြီဟု ခံစားမည်လော။ အပြစ်ရှိပြီး မသက်မသာဖြစ်သည့် ဤခံစားချက်သည် မည်သည့်နေရာမှ လာသနည်း။ ဖန်ဆင်းခံတစ်ဦး၏ တာဝန်ကို သင်မဖြည့်ဆည်းသည့်အခါ၌မူ ဘုရားသခင်ကို သင်စိတ်ပျက်စေမိပြီဟု ခံစားရသလော။ သင်သည် အပြစ်ရှိသည့်စိတ် သို့မဟုတ် ကိုယ့်ကိုယ်ကိုယ် အပြစ်တင်သည့်စိတ် မရှိပေ။ အဘယ်ကြောင့်ဆိုသော် သင်၏ နှလုံးနှင့် စိတ်တွင် သမ္မာတရား အရိပ်အယောင် အနည်းငယ်မျှပင် မရှိသောကြောင့် ဖြစ်သည်။ ထို့ကြောင့် မည်သည့်အရာကို သင်နားလည်သနည်း။ ရိုးရာယဉ်ကျေးမှုနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ ဖြစ်သည်။ ထိုသို့ဖြင့် “ကျွန်ုပ်သည် ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး မဟုတ်လျှင် ကောင်းမြတ်သော သို့မဟုတ် ရည်မွန်သော အမျိုးသမီးတစ်ဦး မဟုတ်ပါ” ဟူသည့် အယူအဆက သင်၏ စိတ်တွင် ထွက်ပေါ်လာလိမ့်မည်။ ထိုအချိန်မှစ၍ သင်သည် ဤအယူအဆ၏ ချည်နှောင်ခြင်းနှင့် ချုပ်ချယ်ခြင်းကို ခံရလိမ့်မည်ဖြစ်ပြီး ဘုရားသခင်ကို သင်ယုံကြည်ကာ သင်၏ တာဝန်ကို ထမ်းဆောင်သည့်နောက်တွင်ပင် ဤအယူအဆမျိုးများ၏ ထိုသို့ ချည်နှောင်ချုပ်ချယ်ခြင်းတို့ကို ဆက်လက်ခံနေရလိမ့်မည် ဖြစ်သည်။ သင်၏ တာဝန်ကို ထမ်းဆောင်ရေးနှင့် ဇနီးကောင်းတစ်ဦး၊ ချစ်ခင်တတ်သော မိခင်တစ်ဦးဖြစ်ရေးတို့ကြား ဆန့်ကျင်ကွဲလွဲမှုတစ်ခု ရှိသည့်အခါ သင့်အနေဖြင့် ဘုရားသခင်အတွက် သစ္စာစောင့်သိမှု အနည်းငယ် ပိုင်ဆိုင်ကောင်းပိုင်ဆိုင်မည်ဖြစ်လျက် သင်၏ တာဝန်ကို ထမ်းဆောင်ရန် အင်တင်တင်ဖြင့် ရွေးချယ်နေနိုင်လင့်ကစား သင်၏ စိတ်နှလုံး၌မူ မသက်မသာဖြစ်ကာ မိမိကိုယ်ကို အပြစ်တင်သည့် ခံစားချက်တစ်ခုကား ရှိနေလိမ့်ဦးမည် ဖြစ်သည်။ ထို့ကြောင့် သင်၏ တာဝန်ကို ထမ်းဆောင်နေစဉ် သင့်ထံတွင် အချိန်ပိုတချို့ရှိသည့်အခါ သင့်အနေဖြင့် သင်၏ သားသမီးများနှင့် လင်ယောက်ျားကို ပို၍ အတိုးချ ပြုစုပေးရန် အလိုရှိလျက် ၎င်းတို့ကို စောင့်ရှောက်ပေးဖို့ အခွင့်အရေးများ ရှာဖွေလိမ့်မည်ဖြစ်ပြီး သင့်ထံတွင် စိတ်ငြိမ်သက်ခြင်း ရှိသရွေ့ သင့်အနေဖြင့် သာ၍ ဆင်းရဲဒုက္ခခံစားရမည်ဆိုလျှင်ပင် အဆင်ပြေသည်ဟု တွေးလိမ့်မည်ဖြစ်သည်။ ဤအရာကို ဇနီးကောင်းတစ်ဦး၊ ချစ်ခင်တတ်သော မိခင်တစ်ဦး ဖြစ်ရေးနှင့်ပတ်သက်သည့် ရိုးရာယဉ်ကျေးမှု၏ စိတ်ကူးများနှင့် သဘောတရားများ၏ လွှမ်းမိုးမှုက ဖြစ်ပေါ်စေသည် မဟုတ်လော။ သင်သည် သင်၏ တာဝန်ကို ကောင်းစွာ ဖြည့်ဆည်းရန် လိုလားသော်လည်း ဇနီးကောင်းနှင့် ချစ်ခင်တတ်သော မိခင်ဖြစ်ရန်လည်း အလိုရှိလျက် ယခုတွင် လှေနံနှစ်ဖက်နင်းနေမိပေသည်။ သို့ရာတွင် ဘုရားသခင်၏ ရှေ့မှောက်၌ ငါတို့သည် တာဝန်နှင့် ဝတ္တရားတစ်ခု၊ ဘဝပေးတာဝန်တစ်ခုသာ ရှိ၏။ ဖန်ဆင်းခံတစ်ဦး၏ တာဝန်ကို သင့်တင့်လျောက်ပတ်စွာ ဖြည့်ဆည်းရန် ဖြစ်သည်။ ဤတာဝန်ကို ကောင်းမွန်စွာ သင်ဖြည့်ဆည်းပြီးပြီလော။ အဘယ်ကြောင့် တစ်ဖန် သင်လမ်းလွဲသွားပြန်သနည်း။ သင်၏ စိတ်နှလုံးတွင် ကိုယ့်ကိုယ်ကိုယ် အပြစ်တင်စိတ် သို့မဟုတ် ကိုယ့်ကိုယ်ကိုယ် ဝေဖန်မောင်းမဲစိတ်တို့ အမှန်တကယ် မရှိလေသလော။ သင်၏ စိတ်နှလုံးတွင် သမ္မာတရားက အခြေခံအုတ်မြစ်ချထားခြင်း မရှိသေးသကဲ့သို့ ထိုစိတ်နှလုံးကို အုပ်စိုးခြင်းလည်း မရှိသေးသောကြောင့် သင်၏ တာဝန်ကို ထမ်း‌ဆောင်နေချိန်တွင် သင်သည် လမ်းလွဲသွားနိုင်သည်။ ယခုတွင် သင်သည် သင်၏ တာဝန်ကို ထမ်းဆောင်နေနိုင်သော်လည်း တကယ်တမ်း၌မူ သမ္မာတရားနှင့် ဘုရားသခင်၏ သတ်မှတ်ချက်များနှင့်ဆိုင်သည့် စံနှုန်းများကို အလွန်စံမမီဖြစ်နေဆဲ ဖြစ်သည်။ ဤအချက်ကို သင်ရှင်းလင်းစွာ ယခု မြင်နိုင်သလော။ “ဘုရားသခင်သည် လူ့အသက်၏ အရင်းအမြစ်ဖြစ်သည်” ဟု ဘုရားသခင်က ဆိုသည့်အချိန်တွင် မည်သည့်အရာကို သူဆိုလိုသနည်း။ ယင်းမှာ လူတိုင်းကို ဤအရာ သဘောပေါက်စေရန် ဖြစ်သည်။ ကျွန်ုပ်တို့၏ အသက်များနှင့် ဝိညာဉ်များအားလုံးဘုရားသခင်ထံမှ လာပြီး၊ သူက ဖန်ဆင်းခဲ့ခြင်းဖြစ်သည်။ ကျွန်ုပ်တို့၏ မိဘများထံမှ မဟုတ်သကဲ့သို့် သဘာဝမှ သေချာပေါက် မဟုတ်ဘဲ၊ ဘုရားသခင်က ကျွန်ုပ်တို့အား ပေးထားခြင်းဖြစ်သည်။ ကျွန်ုပ်တို့၏ သားသမီးများက ကျွန်ုပ်တို့ထံမှ မွေးဖွားကြသည့်အတိုင်း၊ ကျွန်ုပ်တို့၏ ခန္ဓာကိုယ်သည်သာ မိဘများထံမှ မွေးဖွားခြင်း ဖြစ်သော်လည်း ၎င်းတို့၏ ကံကြမ္မာသည် ဘုရားသခင်လက်ထဲတွင် လုံးဝ ရှိပေသည်။ ဘုရားသခင်ကို ကျွန်ုပ်တို့ ယုံကြည်နိုင်သည်မှာ သူက ကျွန်ုပ်တို့ကို ပေးထားသည့် အခွင့်အရေးတစ်ခု ဖြစ်သည်။ ယင်းကို သူက စီမံထားပြီး၊ သူ၏ ကျေးဇူးတော် ဖြစ်သည်။ ထို့ကြောင့် အခြားတစ်ဦးတစ်ယောက်ထံ သင်၏ ဝတ္တရား သို့မဟုတ် တာဝန်ကို ဖြည့်ဆည်းရန် သင့်အတွက် မလိုအပ်ပေ။ သင်သည် ဖန်ဆင်းခံတစ်ဦးအဖြစ် သင်၏ တာဝန်ကို ဘုရားသခင်ထံတွင်သာ ဖြည့်ဆည်းသင့်သည်။ ဤသည်မှာ အခြားမည်သည့်အရာမဆိုထက် လူတို့လုပ်ဆောင်ရမည့်အရာ၊ မိမိဘဝ၏ အဓိက အရေးကိစ္စအဖြစ် လုပ်ဆောင်သင့်သည့် အဓိကအရာ ဖြစ်သည်။ သင်သည် သင်၏ တာဝန်ကို ကောင်းစွာ မဖြည့်ဆည်းပါက၊ သင်သည် အရည်အချင်းပြည့်မီသည့် အဖန်ဆင်းခံ သတ္တဝါတစ်ဦး မဟုတ်ပေ။ အခြားသူများ၏ အမြင်တွင်၊ သင်သည် ဇနီးကောင်းနှင့် ချစ်ခင်တတ်သော မိခင်တစ်ဦး၊ ထူးကဲသာလွန်သော အိမ်ရှင်မတစ်ဦး၊ သားသမီးဝတ်ရှိသော သမီးတစ်ဦးနှင့် လူမှုအဖွဲ့အစည်း၏ တော်ဖြောင့်သော အဖွဲ့ဝင်တစ်ဦး ဖြစ်ကောင်းဖြစ်နိုင်သော်လည်း ဘုရားသခင်၏ ရှေ့မှောက်တွင် သင်သည် သူ့ကို ပုန်ကန်သည့်သူ၊ မိမိတို့၏ ဝတ္တရားများ သို့မဟုတ် တာဝန်ကို လုံးဝ မဖြည့်ဆည်းသည့်သူ၊ ဘုရားသခင်၏ စေခိုင်းချက်တာဝန်ကို လက်ခံရရှိခဲ့သော်လည်း မပြီးမြောက်ခဲ့သည့်သူတစ်ဦး၊ လမ်းတစ်ဝက်တွင် လက်လျှော့ခဲ့သူတစ်ဦး ဖြစ်ပေသည်။ ဤကဲ့သို့သော တစ်စုံတစ်ဦးသည် ဘုရားသခင်၏ နှစ်သက်လက်ခံမှုကို ရရှိနိုင်သလော။ ဤကဲ့သို့သော လူများသည် သုံးမရပေ။ သင်သည် မည်မျှပြီးပြည့်စုံသည့် ဇနီးမယားနှင့် မိခင်တစ်ဦးဖြစ်ပါစေ၊ သင်၏ လူမှုကိုယ်ကျင့်တရား စံနှုန်းက မည်မျှမြင့်မားသည်ဖြစ်စေ၊ အခြားသူများထံမှ အသိအမှတ်ပြုခြင်း မည်မျှကို သင်ရရှိသည်ဖြစ်စေ ထိုအရာမှာ ဘုရားသခင်ကို ကျိုးနွံနာခံနေခြင်း ဖြစ်ဖို့မဆိုထားနှင့်၊ သမ္မာတရားကို သင်လက်တွေ့လုပ်ဆောင်နေခြင်း ဖြစ်သည်ဟုပင် မဆိုလိုပေ။ သင်သည် သမ္မာတရားကို အလွန်အမင်း မနှစ်မြို့ကာ လက်ခံရန် ငြင်းပယ်လျှင် ဤအရာက သင်သည် အသိစိတ်နှင့် ဆင်ခြင်တုံတရား မရှိ၊ လူ့သဘာဝမရှိသကဲ့သို့ သင့်စိတ်နှလုံးတွင် ဘုရားသခင်မရှိသည့် တစ်စုံတစ်ဦးဖြစ်ကြောင်းကိုသာ သက်သေပြပေသည်။ ဤလူစားမျိုးသည် ဘုရားသခင်၏ သတ်မှတ်ချက်များနှင့် အလွန် ဝေးကွာသည် မဟုတ်လော။ သမ္မာတရားကို မလိုက်စားသောသူတို့သည် ရိုးရာယဉ်ကျေးမှု၏ စိတ်ကူးများနှင့် သဘောတရားများအတိုင်း အမြဲ အသက်ရှင်လျက်၊ လူ့အဖွဲ့အစည်း၏ ခေတ်ရေစီးကြောင်းနောက် အမြဲလိုက်သော်လည်း သမ္မာတရားကို လက်မခံသကဲ့သို့ ဘုရားသခင်ကို ကျိုးနွံနာခံနိုင်ခြင်းမရှိဘဲလျက် ဤကဲ့သို့ ဖြစ်ကြလေသည်။ ဤလူများသည် ချွတ်ခြုံကျနေပြီး သနားဖွယ်ဖြစ်ကြသည် မဟုတ်လော။ မိုက်မဲပြီး မသိနားမလည်ဖြစ်ကြသည် မဟုတ်လော။ ဇနီးကောင်းနှင့် ချစ်ခင်တတ်သော မိခင်ဖြစ်ခြင်း၊ ကောင်းမြတ်သည့်၊ အလွန်နှစ်သက်ခြင်းခံရသည့် အမျိုးသမီးတစ်ဦး ဖြစ်ခြင်းက ကြွားဝါကာ ဂုဏ်ယူထိုက်သလော။

မိမိတို့စိတ်နှလုံး၌ လူတို့စွဲကိုင်ထားကြသည့် အရာအားလုံးသည် အမှန်တွင် သမ္မာတရားနှင့် ဆန့်ကျင်ပြီး ဘုရားသခင်ကို ရန်လိုပေသည်။ ထိုအထဲတွင် အပြုသဘောဆောင်၊ ကောင်းမြတ်သည်ဟု ငါတို့ယုံကြည်သည့် အရာများနှင့် မှန်ကန်သည်ဟု ယေဘုယျအားဖြင့် မှတ်ယူထားသည့် အရာများ ပါဝင်ပေသည်။ ဤအရာများကို သမ္မာတရားအဖြစ်၊ လူသား လိုအပ်ချက်များနှင့် လူတို့ဝင်ရောက်သင့်သည့် အရာများအဖြစ်ပင် ငါတို့မြင်ကြသည်။ သို့ရာတွင် ဘုရားသခင်အတွက်မူကား ထိုအရာများသည် စက်ဆုပ်ဖွယ်ကောင်းသော အရာများ ဖြစ်သည်။ မှန်ကန်သည်ဟု လူက မြင်သည့် အမြင်များဖြစ်စေ၊ အပြုသဘောဆောင်သည်ဟု လူက ယုံကြည်သည့် အရာများဖြစ်စေ ဘုရားသခင် ပြောဆိုသည့် သမ္မာတရားများနှင့် မည်မျှအလှမ်းဝေးသနည်း။ ဧကန်အမှန် အလှမ်းဝေး၏။ အကွာအဝေးက အတိုင်းမသိဖြစ်သည်။ ထို့ကြောင့် ငါတို့သည် မိမိတို့ကိုယ်ကို သိရှိရမည်။ ငါတို့ခံယူရရှိထားသည့် ပညာရေးမှသည် ငါတို့၏ လိုက်စားမှုများနှင့် နှစ်ခြိုက်မှုများအထိ၊ ငါတို့၏ အတွေးများနှင့် အမြင်များမှသည် ငါတို့ရွေးချယ်ပြီး လျှောက်လှမ်းသည့် လမ်းကြောင်းများအထိ အရာအားလုံးကို နက်နက်ရှိုင်းရှိုင်း ဖော်ထုတ်ကာ စိစစ်ထိုက်ပေသည်။ ထိုအရာများထဲမှ တချို့ကို မိမိ၏ မိသားစုမှ အမွေခံထားခြင်း ဖြစ်သည်။ တချို့မှာ မိမိ၏ ကျောင်းပညာမှ လာသည်။ တချို့မှာ လူမှုပတ်ဝန်းကျင်များ၏ လွှမ်းမိုးမှုနှင့် ပြုစုပျိုးထောင်ပေးမှုမှ လာသည်။ တချို့မှာ စာအုပ်များမှ သင်ယူထားခြင်းဖြစ်ပြီး တချို့မှာ ငါတို့၏ စိတ်ကူးထင်မြင်မှုများနှင့် အယူအဆများမှ လာလေသည်။ ဤအရာများသည် ငါတို့၏ စိတ်ကို စိုးမိုးကာ ငါတို့လုပ်ရပ်များ၏ ရည်ရွယ်ချက်များ၊ ကြံရွယ်ချက်များ၊ ရည်မှန်းချက်များကို အုပ်စိုးသည့်အတွက် ကြောက်လန့်ဖွယ်အကောင်းဆုံးသော အရာများ ဖြစ်သည်။ ယင်းတို့သည် ငါတို့၏ စကားများနှင့် လုပ်ရပ်များကိုလည်း ချည်နှောင်ကာ ထိန်းချုပ်လေသည်။ ဤအရာများကို ကျွန်ုပ်တို့ ဖော်ထုတ်ကာ ငြင်းပယ်ခြင်း မရှိပါက၊ ဘုရားသခင်၏ နှုတ်ကပတ်တော်များကို မည်သည့်အခါမျှ ကျွန်ုပ်တို့ အပြည့်အဝ လက်ခံလိမ့်မည် မဟုတ်သကဲ့သို့၊ သူ၏ သတ်မှတ်ချက်များကို မည်သည့်အခါမျှ ပြည့်ပြည့်ဝဝ လက်ခံပြီး လက်တွေ့လုပ်ဆောင်လိမ့်မည် မဟုတ်ပေ။ သင်၏ ကိုယ်ပိုင် စိတ်ကူးများနှင့် ရှုထောင့်အမြင်များ၊ မှန်သည်ဟု သင်ယုံကြည်သည့် အရာများကို သင် ထားရှိသရွေ့၊ သင်သည် ဘုရားသခင်၏ နှုတ်ကပတ်တော်များကို ဘယ်သောအခါမျှ ပြည့်ပြည့်ဝဝ လက်ခံလိမ့်မည် မဟုတ်သကဲ့သို့၊ ၎င်းတို့၏ မူရင်းပုံစံဖြင့် ၎င်းတို့ကို သင် လက်တွေ့လုပ်ဆောင်လိမ့်မည် မဟုတ်ချေ။ သင်သည် ဧကန်မုချပင် ဘုရားနှုတ်ကပတ်တော်များကို သင်၏ စိတ်နှလုံးထဲ၌ စီမံပြုပြင်မည်ဖြစ်ပြီး ထိုနှုတ်ကပတ်တော်များကို သင်၏ အယူအဆများနှင့် ကိုက်ညီအောင် လုပ်ထားပြီးနောက်တွင်သာ လက်တွေ့လုပ်ဆောင်မည် ဖြစ်သည်။ ဤသည်မှာ သင်ပြုမူဆောင်ရွက်မည့်ပုံဖြစ်သည်။ ဤသည်မှာ သင်၏ နည်းစနစ်များအတိုင်း အမှုအရာများကို လုပ်ဆောင်စေခြင်းအားဖြင့် အခြားသူများကို သင် “ကူညီ”မည့်ပုံစံ ဖြစ်သည်။ သင်သည် ဘုရားနှုတ်ကပတ်တော်များကို လက်တွေ့လုပ်ဆောင်နေပုံရလိမ့်မည် ဖြစ်သော်လည်း သင်လက်တွေ့လုပ်ဆောင်သည့်အရာမှာ လူသားက စွန်းထင်းရောနှောထားရာများ ဖြစ်လိမ့်မည်။ ဤအရာကို သင်သိလိမ့်မည် မဟုတ်ဘဲ သင်သည် သမ္မာတရားကို လက်တွေ့လုပ်ဆောင်နေခြင်းဖြစ်ကြောင်း၊ သမ္မာတရား စစ်မှန်မှုထဲသို့ သင်ဝင်ရောက်နှင့်ပြီးဖြစ်ကြောင်း၊ သမ္မာတရားကို သင်ရရှိနှင့်ပြီးဖြစ်ကြောင်း တွေးထင်မိပေလိမ့်မည်။ ယင်းမှာ မာနထောင်လွှားကာ မိမိကိုယ်ကို မှန်ကန်သည်ဟု ယူမှတ်ခြင်း မဟုတ်လော။ ထိုသို့သော အခြေအနေတစ်ခုသည် ကြောက်မက်ဖွယ် အမှုအရာတစ်ခု ဖြစ်သည် မဟုတ်လော။ လူတို့သည် သမ္မာတရားကို လက်တွေ့လုပ်ဆောင်ရာ၌ စေ့စပ်ခြင်းမရှိလျှင် သွေဖည်မှုများ ဖြစ်ပွားလိမ့်မည်။ အကြင်သူသည် ဘုရားနှုတ်ကပတ်တော်များကို လက်တွေ့လုပ်ဆောင်ရန် မိမိ၏ စိတ်ကူးထင်မြင်မှုများပေါ် အမြဲ မှီခိုနေလျှင် ထိုသူသည် သမ္မာတရားကို လက်တွေ့လုပ်ဆောင်နေခြင်း မဟုတ်ရုံမက ဘုရားသခင်ကို ကျိုးနွံနာခံမှု ရှိရန်လည်း မစွမ်းဆောင်နိုင်ပေ။ အကြင်သူသည် သမ္မာတရား စစ်မှန်မှုထဲ ဝင်ရောက်ရန် ရည်ရွယ်ပါက သူ့ထံ၌ မည်သည့်အယူအဆများနှင့် စိတ်ကူးများ တည်ရှိသည်ဆိုသည့်အပြင် သူ့အမြင်များထဲမှ မည်သည့်အရာများသည် သမ္မာတရားနှင့် ကိုက်ညီခြင်းမရှိသည်ဆိုသည်ကိုလည်း သုံးသပ်ရမည်ဖြစ်သည်။ ဤအရာများကို စိစစ်နေချိန်တွင် ယင်းတို့ကို အကုန်အစင် ရှင်းပြရန် သို့မဟုတ် ရှင်းလင်းသွားစေရန် စကားတစ်ခွန်း သို့မဟုတ် နှစ်ခွန်းမျှနှင့် လုံလောက်လိမ့်မည် မဟုတ်။ ပင်ကိုအားဖြင့်၊ ဘဝတွင် ဤကဲ့သို့သော အခြားကိစ္စရပ်များစွာ ရှိပေသည်။ အတိတ်တွင် စုဆောင်းထားခဲ့သည့် စာတန် အဆိပ်တစ်ရာထက် သာ၍များသကဲ့သို့ ဖြစ်သည်။ သင်သည် စကားများနှင့် စကားရပ်များကို နားလည်ကောင်း နားလည်ပြီးဖြစ်မည်ဖြစ်သော်လည်း၊ ယင်းတို့နှင့်ယှဉ်၍ သင်သည် မိမိကိုယ်ကို မည်သို့ တိုင်းတာပြီးဖြစ်သနည်း။ ထိုအရာများကို သင် သုံးသပ်ဆင်ခြင်ပြီးပြီလော။ သင်သည်လည်း ဤအဆိပ်များကို မျှဝေခံစားရသည် မဟုတ်လော။ ယင်းတို့က သင် တွေးသည့်ပုံကိုလည်း ထင်ဟပ်သည် မဟုတ်လော။ အမှုအရာများကို သင် လုပ်ဆောင်နေချိန်တွင်၊ ဤအဆိပ်များအပေါ်အခြေခံ၍ သင်သည်လည်း ပြုမူဆောင်ရွက်သည် မဟုတ်လော။ သင့်အနေဖြင့် သင်၏ ကိုယ်ရေးကိုယ်တာ အတွေ့အကြုံထဲသို့ နက်နက်ရှိုင်းရှိုင်း တူဖော်ရှာဖွေရမည်ဖြစ်ပြီး ယင်းကို ထိုစကားများဖြင့် ယှဉ်၍ တိုင်းတာရမည်။ သင်သည် စာတန်၏ အဆိပ်များကို ဖော်ထုတ်သည့် ဘုရားသခင်၏ နှုတ်ကပတ်တော်များကို သာမန်ကာလျှံကာမျှ ဝေ့ကြည့်လျက် ဖတ်ရုံမျှဖတ်ပါက သို့မဟုတ် ဤအရာများသည် ဧကန်အမှန် အဆိပ်များဖြစ်ကြောင်း၊ လူတို့ကို ဧကန်အမှန် ဖောက်ပြန်ပျက်စီးစေကာ ထိခိုက်နစ်နာစေကြောင်း ဝန်ခံလျက် ထိုအရာများအကြောင်းကို တွေးရုံမျှတွေးပြီးနောက် ဘုရားနှုတ်ကပတ်တော်များကို ဘေးဖယ်ထားပါက သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် နည်းလမ်းရှိလိမ့်မည် မဟုတ်။ လူများစွာတို့သည် ဘုရားနှုတ်ကပတ်တော်များကို ဖတ်ရှုပြီး ထိုနှုတ်ကပတ်တော်များကို လက်တွေ့အရှိတရားနှင့် မချိတ်ဆက်နိုင်ကြ။ ၎င်းတို့သည် နှုတ်ကပတ်တော်များကို ဖတ်ရုံမျှဖတ်ပြီး စာသားကို သာမန်ကာလျှံကာ ဝေ့ကြည့်ကြသည်။ ထိုစာသား၏ တိုက်ရိုက်အဓိပ္ပာယ်ကို ၎င်းတို့နားလည်သရွေ့ ဘုရားနှုတ်ကပတ်တော်များကို ၎င်းတို့နားလည်သွားပြီ သို့မဟုတ် သမ္မာတရားကို ၎င်းတို့နားလည်သွားပြီဟုပင် ယုံကြည်ကြသည်။ သို့သော် မိမိတို့၏ ဖောက်ပြန်ပျက်စီးသော စိတ်သဘောထားများကို ၎င်းတို့ လုံးဝ မသုံးသပ်ကြသကဲ့သို့ ဖောက်ပြန်ပျက်စီးခြင်းကို ၎င်းတို့ထုတ်ဖော်ပြနေကြောင်း သိကြသည့်အခါတွင်လည်း ဖြေရှင်းရန် သမ္မာတရားကို မရှာဖွေကြပေ။ ဘုရားနှုတ်ကပတ်တော်များက ဖော်ထုတ်သည့် အခြေအနေအားလုံးသည် စစ်မှန်ကြောင်းနှင့် ထိုအရာများသည် ဖောက်ပြန်ပျက်စီးသော စိတ်သဘောထားများ၏ ထုတ်ဖော်ခြင်းများ ဖြစ်ကြောင်းကို ဝန်ခံရုံမျှဖြင့် ကျေနပ်နေကြပြီး ရပ်လိုက်ကြသည်။ ဘုရားနှုတ်ကပတ်တော်များကို ဤသို့ ဖတ်ရှုသော တစ်ဦးတစ်ယောက်သည် မိမိကိုယ်ကို အမှန်တကယ် သိရှိနိုင်သလော။ မိမိ၏ ဖောက်ပြန်ပျက်စီးသော စိတ်သဘောထားကို စွန့်ပယ်နိုင်သလော။ လုံးဝ မစွန့်ပယ်နိုင်ပေ။ ဘုရားသခင်ကို ယုံကြည်သော လူအများစုသည် ဤပုံစံဖြင့် ယုံကြည်ကြသည်ဖြစ်ရာ အကျိုးဆက်အနေဖြင့် ဆယ်နှစ် သို့မဟုတ် အနှစ်နှစ်ဆယ် ယုံကြည်လာပြီးသည့်နောက်တွင် ၎င်းတို့၏ စိတ်သဘောထား၌ မည်သည့်အပြောင်းအလဲကိုမျှ မမြင်ကြပေ။ ဤအရာ၏ ရင်းမြစ် အကြောင်းတရားမှာ ၎င်းတို့သည် ဘုရားနှုတ်ကပတ်တော်များတွင် အားမထုတ်ကြသည့်အပြင် သမ္မာတရားကို လက်မခံနိုင်ဘဲ မိမိတို့ စိတ်နှလုံးတွင် ထိုသမ္မာတရားကို ကျိုးနွံနာခံနိုင်ခြင်း မရှိသောကြောင့် ဖြစ်သည်။ ၎င်းတို့သည် မိမိတို့၏ လက်တွေ့လုပ်ဆောင်မှုတွင် စည်းမျဉ်းစည်းကမ်းများကို လိုက်နာစောင့်ထိန်းရုံမျှသာ ရှိပြီး ကြီးမားသည့် မကောင်းမှု ကျူးလွန်ခြင်းကို ရှောင်ကြဉ်ရုံမျှ ရှောင်ကြဉ်ကြကာ ထိုသို့ဖြင့် သမ္မာတရားကို ၎င်းတို့လက်တွေ့လုပ်ဆောင်နေကြသည်ဟု တွေးထင်ကြလေသည်။ ၎င်းတို့၏ လက်တွေ့လုပ်ဆောင်မှုတွင် သွေဖည်မှုတစ်ခု ရှိသည်မဟုတ်လော။ သမ္မာတရားကို လက်တွေ့လုပ်ဆောင်ခြင်းသည် ထိုမျှလောက် ရိုးရှင်းသလော။ လူတို့သည် သက်ရှိများဖြစ်ကြပြီး အားလုံးတွင် အတွေးများ ရှိကြသည်။ အထူးသဖြင့် လူအားလုံးတွင် ၎င်းတို့စိတ်နှလုံး နက်ရှိုင်းရာ၌ အမြစ်တွယ်နေသည့် ဖောက်ပြန်ပျက်စီးသော စိတ်သဘောထားများရှိကြပြီး ဆိုးယုတ်သော မိမိတို့သဘာဝ၏ စိုးမိုးမှုမှ ထွက်ပေါ်လာသည့် အမျိုးမျိုးသော အတွေးများနှင့် အမြင်များ ပိုင်ဆိုင်ကြသည်။ ဤအတွေးများနှင့် အမြင်များအားလုံးသည် ဆိုးယုတ်သော စိတ်သဘောထား၏ ထုတ်ဖော်ခြင်းများ ဖြစ်သည်။ လူတို့သည် ဤအရာများကို ဘုရားနှုတ်ကပတ်တော်များ၏ သမ္မာတရားပေါ် အခြေပြု၍ စိစစ်ကာ မသိရှိနိုင်ကြပါက မိမိတို့၏ ဖောက်ပြန်ပျက်စီးသော အနှစ်သာရကို သိရှိရန် နည်းလမ်းမရှိသကဲ့သို့ ၎င်းတို့၏ ဖောက်ပြန်ပျက်စီးသော စိတ်သဘောထားများကလည်း သန့်စင်စေခြင်းကို မခံရနိုင်ပေ။ သမ္မာတရားကို လက်မခံသောသူတို့သည် အဘယ်ကြောင့် အလွန် မာနထောင်လွှား၍ မိမိကိုယ်ကို မှန်ကန်သည်ဟု ယူမှတ်ကာ ဆိုဆုံးမရခက်ကြသနည်း။ အဘယ်ကြောင့်ဆိုသော် အမျိုးမျိုးသော အမှုအရာများနှင့် ပတ်သက်၍ ၎င်းတို့အားလုံးတွင် မတူကွဲပြားသော အတွေးများနှင့် အမြင်များ ရှိကြပြီး ၎င်းတို့အားလုံးတွင် ၎င်းတို့ကို ဦးဆောင်လမ်းပြမည့် စိတ်ကူးနှင့် သဘောတရားတချို့ ရှိကြသောကြောင့် ဖြစ်သည်။ ထို့ကြောင့် ၎င်းတို့က မိမိတို့ကိုယ်ကို မှန်ကန်သည်ဟု ခံစားကြ၍ အခြားသူများကို အထင်သေးကြပြီး မာနထောင်လွှားလျက် မိမိကိုယ်ကို မှန်ကန်သည်ဟု ယူမှတ်ကာ ဆိုဆုံးမရခက်ကြလေသည်။ အခြားသူများက သမ္မာတရားအကြောင်း ၎င်းတို့ထံ မည်သို့မိတ်သဟာယပြုသည်ဖြစ်စေ ၎င်းတို့သည် လက်ခံရန် လိုလားနေကြခြင်း မရှိ။ မိမိတို့အတွင်းရှိ အတွေးများနှင့် အမြင်များအတိုင်း ဆက်လက်အသက်ရှင်ကြသည်။ အဘယ့်ကြောင့်ဆိုသော် ထိုအရာများက ၎င်းတို့၏ဘဝ ဖြစ်လာနှင့်ပြီး ဖြစ်သောကြောင့်ပင်။ အမှန်မှာ သင်လုပ်ဆောင်သည့် အရာတိုင်းတွင် ထိုအရာကို သင်လုပ်ဆောင်ပုံနှင့် သင်လုပ်ဆောင်သည့် ဦးတည်ချက်ကို စေညွှန်သည့် အတွေး သို့မဟုတ် အမြင်တစ်ခု သင့်စိတ်ထဲတွင်ရှိ၏။ ဤအရာကို သင်သတိမပြုမိပါက သင့်ကိုယ်သင် မကြာခဏ သုံးသပ်သင့်သည်။ ထို့နောက်တွင် သင့်အတွင်းရှိ မည်သည့်အတွေးများနှင့် အမြင်များက သင်၏ လုပ်ရပ်များနှင့် လုပ်ဆောင်ချက်များအား ထိန်းချုပ်နေသည်ကို သင်သိလိမ့်မည်။ သင့်အနေဖြင့် သင်၏ အတွေးများနှင့် အမြင်များကို ယခု ဆန်းစစ်မည်ဆိုပါက ထိုအတွေးအမြင်များထဲတွင် ဘုရားသခင်ကို ရန်လိုသည့်အရာ မည်သည့်အရာမျှ မရှိကြောင်း၊ သင်သည် ရိုးသားပြီး သစ္စာစောင့်သိကြောင်း၊ သင်၏ တာဝန်ကို လိုလိုလားလား သင်ထမ်းဆောင်ကြောင်း၊ အမှုအရာများကို သင်စွန့်လွှတ်ကာ မိမိကိုယ်ကို ဘုရားသခင်အတွက် အသုံးခံနိုင်ကြောင်း ခံစားရမည်ကိုမူ ပြောနေရန်ပင် မလိုချေ။ သင်သည် ဤကဏ္ဍများအားလုံးတွင် အဆင်ပြေနေသည်ဟု ခံစားရပေမည်။ သို့ရာတွင် ဘုရားသခင်က သင်နှင့်ပတ်သက်၍ အမှန်တကယ် အလေးအနက်ထားလာသည့်အခါ၊ သင်၏ အယူအဆများနှင့် မကိုက်ညီသည့် တစ်စုံတစ်ရာ၊ သင်လုပ်ဆောင်ရန် လိုလားနေခြင်းမရှိသည့် တစ်စုံတစ်ရာကို သင့်အား သူလုပ်ဆောင်စေသည့်အခါ ထိုအရာကို သင်မည်သို့ချဉ်းကပ်မည်နည်း။ ယင်းမှာ ဖွင့်ထားသည့် ရေလွှဲပေါက်မှ စီးဆင်းသည့် ရေများကဲ့သို့ပင် သင်၏ အတွေးများ၊ အမြင်များ၊ ဖောက်ပြန်ပျက်စီးသော စိတ်သဘောထားများ ဖော်ထုတ်ခံရမည့် အချိန်ဖြစ်သည်။ ထိုအရာကို သင်မည်မျှပင် ထိန်းချုပ်လိုသော်လည်း မထိန်းချုပ်နိုင်။ ဤအရာက သင့်အား သမ္မာတရားကို လက်တွေ့မလုပ်ဆောင်အောင်နှင့် ဘုရားသခင်အပေါ် ကျိုးနွံနာခံခြင်း မရှိအောင် တားဆီးလိမ့်မည်။ သင်က၊ “ကျွန်ုပ်သည် အဘယ်ကြောင့် မိမိကိုယ်ကို မထိန်းချုပ်နိုင်သနည်း။ ဘုရားသခင်ကိုကျွန်ုပ် မခုံခံချင်ပါ၊ သို့ဆိုလျှင် အဘယ်ကြောင့် ကျွန်ုပ် ခုခံမိသနည်း။ ဘုရားသခင်အပေါ် ကျွန်ုပ် ဝေဖန်မှု မချမှတ်ချင်သကဲ့သို့ သူ၏ လုပ်ရပ်များနှင့်ပတ်သက်၍ အယူအဆများ ကျွန်ုပ် မရှိချင်ပါ၊ သို့ဆိုလျှင် သူ့ကို ကျွန်ုပ် အဘယ်ကြောင်း ဝေဖန်နေသနည်း။ အဘယ်ကြောင့် ဤအယူအဆများ ကျွန်ုပ်တွင် ရှိသေးသနည်း” ဟု ပြောလိမ့်မည်။ ဤအချိန်တွင် သင်သည် မိမိကိုယ်ကို သုံးသပ်ကာ သိရှိသင့်ပြီး သင့်အထဲတွင် ဘုရားသခင်ကို ခုခံသည့်အရာ သို့မဟုတ် သူ လက်တလော လုပ်ဆောင်နေသည့် အလုပ်ကို ရန်လိုကာ ဆန့်ကျင်သည့်အရာ မည်သည့်အရာရှိသည်ကို ဆန်းစစ်သင့်ပေသည်။ ဤအရာများကို သင်အဖြေရှာနိုင်ပြီး ဘုရားနှုတ်ကပတ်တော်များရှိ သမ္မာတရားအတိုင်း ဖြေရှင်းနိုင်ပါက အသက်တာ တိုးတက်မှု ရှိလိမ့်မည်ဖြစ်ကာ သမ္မာတရားကို နားလည်သည့် တစ်စုံတစ်ဦး ဖြစ်လိမ့်မည်။

တရုတ်နိုင်ငံသည် ဘုရားမဲ့ နိုင်ငံရေးပါတီတစ်ခု၏ အုပ်ချုပ်ခြင်းခံရကာ တရုတ်လူမျိုးများသည် “အရာခပ်သိမ်းက သဘာဝမှလာသည်” ဆိုသည်နှင့် “လူသားများသည် မျောက်ဝံများမှ ဆင်းသက်လာကြသည်” ဟူသကဲ့သို့သော လူကြိုက်များသည့် ဆိုရိုးများနှင့်အတူ ဘုရားမဲ့ဝါဒနှင့် ဆင့်ကဲဖြစ်စဉ်တို့ဖြင့် ပညာသင်ပေးခြင်းခံရကြသည်။ ဘုရားသခင်ကို ယုံကြည်ပြီး သူ၏ နှုတ်ကပတ်တော်များကို ဖတ်ရှုသည့်နောက်တွင် လူသားများအပါအဝင် ကောင်းကင်၊ မြေကြီးနှင့် အရာခပ်သိမ်းကို ဘုရားသခင် ဖန်ဆင်းထားခဲ့ခြင်းဖြစ်ကြောင်း သင်သိပြီး လူတိုင်းက ဘုရာနှုတ်ကပတ်တော် မှန်ကန်ကြောင်း မိမိတို့၏ စိတ်နှလုံးတွင် ခံစားနိုင်ကြသည်။ သဘာဝတရားအားလုံးသည် ဘုရားသခင်၏ ဖန်ဆင်းခြင်းဖြစ်ကာ ဘုရားသခင် မဖန်ဆင်းခဲ့ပါက မည်သည့်အရာမျှ ဖြစ်တည်လာမည်မဟုတ်ပေ။ လူသားသမိုင်း တစ်လျှောက်လုံးတွင် မျောက်ဝံတစ်ကောင်က လူတစ်ဦးဖြစ်လာသည်ကို မည်သူမျှ မမြင်ဖူးသည့်အတွက် မျောက်ဝံများမှ လူသားများ ဆင်းသက်လာခြင်းဟူသည်မှာ အထူးသဖြင့် မခိုင်လုံပေ။ သက်သေအထောက်အထား မရှိသည်ဖြစ်၍ ဤအရာအားလုံးသည် စာတန်၏ အလိမ်အညာများနှင့် လှည့်ဖြားမှုဖြစ်သည်။ သမ္မာတရားကို နားလည်သောသူတို့သည် စာတန်၏ နတ်ဆိုးဆန်သော စကားများ၊ အယူလွဲများ၊ အတွေးမှားများကို ငြင်းပယ်ကြပြီး သမ္မာကျမ်းစာနှင့် ဘုရားနှုတ်ကပတ်တော်များကို သံသယအရိပ်အယောင် မရှိဘဲ ယုံကြည်ကြသည်။ သို့ရာတွင် သမ္မာတရားကို မချစ်သောသူတို့အတွက်မူကား ဘုရားနှုတ်ကပတ်တော်များက သမ္မာတရားဖြစ်သည်ဟု အပြည့်အဝ လက်ခံရန် မဖြစ်နိုင်ပေ။ တချို့က “လူကို ဘုရားသခင် ဖန်ဆင်းခဲ့သော်လည်း အဘယ်သို့ ဖန်ဆင်းခဲ့သနည်း။ အဘယ်ကြောင့် ငါမမြင်ဖူးရသနည်း။ ငါမမြင်ဖူးသည့်အရာကို ငါမယုံကြည်” ဟု တွေးကောင်းတွေးမည်။ ဘုရားသခင်ကို ၎င်းတို့၏ ယုံကြည်မှုသည် မိမိတို့ ပကတိမျက်လုံးများဖြင့် မြင်နိုင်သည့်အရာအပေါ် အခြေပြုသည်။ ဤသည်မှာ ယုံကြည်ခြင်းရှိခြင်း မဟုတ်။ လူသည် ဘုရားသခင်ထံမှ လာခဲ့ခြင်းဖြစ်ကာ ဘုရားသခင်က လူ၏ ကံကြမ္မာအပေါ် အမြဲ အချုပ်အခြာအာဏာကိုင်စွဲလျက် လူကို ယခုထိတိုင် တစ်လှမ်းချင်း ပို့ဆောင်ပေးလာခဲ့ခြင်း ဖြစ်သည်။ ဤသည်မှာ အမှန်တရားတစ်ခု ဖြစ်၏။ လူတွင် လူပြန်ဝင်စားခြင်းနှင့် ဘဝကူးပြောင်းခြင်း ရှိကြောင်း၊ ထို့ပြင် လူသား အသက်နှင့် ဝိညာဉ်ကို ဘုရားသခင်က ပေးထားခြင်းဖြစ်ကာ ထိုအသက်နှင့် ဝိညာဉ်သည် သူ့ထံမှလာကြောင်း ပြောဆိုလျက် ဤနက်နဲမှုအားလုံးကို ဘုရားသခင်က နောက်ဆုံးသော ကာလတွင် သိရှိစေပြီဖြစ်သည်။ ဤသည်မှာ သမ္မာတရားဖြစ်၏။ သို့ရာတွင် သင်သည် ဤဘုရားနှုတ်ကပတ်တော်များကို သမ္မာတရားအဖြစ် လက်မခံသောကြောင့် သမ္မာတရား၏ ဤသွင်ပြင်လက္ခဏာကို မြင်သည့်အခါတိုင်း၌ ယင်းတို့ကို သင်၏ ကိုယ်ပိုင်အတွေးများနှင့် အမြင်များဖြင့် သင်တိုင်းတာပေသည်။ “လူသည် မျောက်ဝံများမှ ဖြစ်မလာဘဲ ဘုရားသခင်ထံမှ လာသည့်အတွက် လူသည် ဘုရားသခင်ထံမှ မည်သို့လာခဲ့ပါသနည်း။ ဘုရားက လူကို မည်သို့ အသက်ပေးပါသနည်း” ဟူ၍ ဖြစ်သည်။ သင်သည် ဘုရားသခင်ကို နားမလည်ပါက လူကို ထွက်လေတစ်ချက်တည်းဖြင့် သို့မဟုတ် နှုတ်ကပတ်တော်တစ်ခွန်းတည်းဖြင့် ဖန်ဆင်းရန် ဘုရားသခင်၌ အစွမ်းတန်ခိုး သို့မဟုတ် ဉာဏ်ပညာ သို့မဟုတ် ဩဇာအာဏာ ရှိသည်ဆိုသည်မှာ မဖြစ်နိုင်ဟု တွေးထင်မိလိမ့်မည်။ ဤသည်မှာ အမှန်တရားဖြစ်ကြောင်း သို့မဟုတ် သမ္မာတရားဖြစ်ကြောင်း သင်မယုံကြည်ပေ။ သင့်ထံတွင် သံသယများရှိသည့်အခါ သင်မယုံကြည်ပါဟုဆိုလျက် ဤဘုရားနှုတ်ကပတ်တော်များကို သင်အတိုက်အခံလုပ်သော်လည်း အမှန်တွင် သင်၏ စိတ်နှလုံးသည် အတိုက်အခံလုပ်သည့် အခြေအနေတစ်ခုတွင် ရှိနေပြီး ဆန့်ကျင်သည့် သဘောထားတစ်ခုတွင် ရှိနေပေသည်။ ဘုရားသခင်က ဤနှုတ်ကပတ်တော်များကို ပြောဆိုသည့်အခါ သင်နားထောင်ရန် လိုလားနေခြင်းမရှိဘဲ သင်၏ စိတ်နှလုံးတွင် ရန်လိုစိတ်ကို ခံစားရပြီး ဘုရားနှုတ်ကပတ်တော်များကို အာမင်မထူးနိုင်ပေ။ အမှန်တွင် အချက်အလက်များကို ကြည့်သည့်အခါ လူကို ဘုရားသခင်က မည်သို့ဖန်ဆင်းခဲ့သည် သို့တည်းမဟုတ် မည်သည့်အချိန်တွင် ဖန်ဆင်းခဲ့သည် သို့မဟုတ် ထိုအရာကို မည်သူမြင်ခဲ့သည် သို့မဟုတ် ထိုအရာကို တစ်ဦးတလေက သက်သေခံနိုင်ခြင်း ရှိမရှိဆိုသည်ကို ငါတို့ စုံစမ်းစစ်ဆေးရန် မလိုအပ်ပေ။ လူတို့အတွက် ဤအရာကို လေ့လာရန် မလိုအပ်ပေ။ လူတို့သည် သမ္မာတရားကို စစ်မှန်စွာ နားလည်ပြီး ဘုရားသခင်၏ လုပ်ဆောင်ချက်များကို သိရှိသည့်အခါ မိမိတို့ကိုယ်တိုင် သက်သေခံနိုင်ကြလိမ့်မည်။ ယခုတွင် ၎င်းတို့ အာရုံစိုက်သင့်သည့် အဓိကကိစ္စမှာ အဘယ်နည်း။ ဘုရားသခင်၏ အမှုတော်ကို သိရှိရန် ဖြစ်သည်။ အစမှအဆုံးထိ ဘုရားသခင်သည် လူကို စီမံခြင်း၊ လူကို ကယ်တင်ခြင်းနှင့်ဆိုင်သော သူ၏ အမှုတော်ကို လူသားမျိုးနွယ်ကြားတွင် ဆောင်ရွက်နေပြီးဖြစ်သည်။ အစမှအဆုံးထိ ဘုရားတစ်ပါးတည်းသာ အမှုပြုနေသည်၊ စကားပြောနေသည်၊ လူသားမျိုးနွယ်ကို သွန်သင်ကာ လမ်းပြနေသည်။ ဤဘုရားသခင် တည်ရှိပေသည်။ ဘုရားသခင်သည် ယခုတွင် နှုတ်ကပတ်တော်များစွာ ပြောဆိုထားပြီဖြစ်သည်။ သူ့ကို ငါတို့ မျက်နှာချင်းဆိုင် မြင်နှင့်ကြပြီးဖြစ်သည်။ သူစကားပြောသည်ကို ကြားကြပြီးဖြစ်သည်။ သူ၏ အမှုတော်ကို တွေ့ကြုံပြီးဖြစ်သည်။ သူ၏ နှုတ်ကပတ်တော်များအား ငါတို့၏ အသက်ဖြစ်လာရန် ငါတို့အထဲသို့ လက်ခံကြလျက် သူ၏ နှုတ်ကပတ်တော်များကို စားသောက်ကြပြီး ဖြစ်သည်။ ဤနှုတ်ကပတ်တော်များက ငါတို့ကို စဉ်ဆက်မပြတ် လမ်းပြနေပြီး ပြောင်းလဲပေးနေသည်။ ဤဘုရားသခင် ဧကန်အမှန် တည်ရှိပေသည်။ ထို့ကြောင့် ဘုရားသခင် ပြောသည့်အတိုင်း လူသားမျိုးနွယ်ကို ဘုရားသခင် ဖန်ဆင်းခဲ့ခြင်းဖြစ်သည်ဟူသော အချက်နှင့် အစအဦးတွင် အာဒံနှင့် ဧဝကို ဘုရားသခင် ဖန်ဆင်းခဲ့သည်ဟူသော အချက်ကို ငါတို့ယုံကြည်သင့်သည်။ သင်သည် ဤဘုရားသခင် တည်ရှိသည်ဟု ယုံကြည်ပြီး ယခု သူ့ရှေ့မှောက်သို့ သင်တိုးဝင်လာပြီဖြစ်သည့်အတွက် ယေဟောဝါ ဆောင်ရွက်ခဲ့သော အမှုသည် ဤဘုရားသခင်၏ အမှုဖြစ်သည်ဟု သင်အတည်ပြုရန် လိုအပ်သေးသလော။ ထိုအရာကို မည်သူမျှ အတည်မပြုနိုင်သကဲ့သို့ မျက်မြင်တွေ့ထားခြင်းလည်း မရှိပါက သင်မယုံကြည်ဘဲ နေလိမ့်မည်လော။ သို့မဟုတ် ကျေးဇူးတော်ခေတ်မှ အမှုတော်နှင့်စပ်လျဉ်း၍ ယေရှုကို သင်လုံးဝ မတွေ့ဖူးသောကြောင့် သူသည် လူ့ဇာတိခံ ဘုရားဖြစ်ကြောင်းကို သင်မယုံကြည်သလော။ လက်ရှိ ဘုရားသခင် စကားပြောသည်ကိုဖြစ်စေ၊ အမှုပြုသည်ကိုဖြစ်စေ၊ လူ့ဇာတိခံယူသည်ကိုဖြစ်စေ သင်ကိုယ်တိုင်ကိုယ်ကျ မမြင်တွေ့ခဲ့လျှင် မယုံကြည်ဘဲနေမည်လော။ ဤအရာများကို သင်မမြင်ခဲ့ပါက သို့မဟုတ် ဤအရာများကို အတည်ပြုရန် မျက်မြင်တွေ့ထားသူများ မရှိခဲ့ပါက ထိုအရာအားလုံးကို သင်မယုံကြည်ဘဲနေမည်လော။ ဤသည်မှာ လူတို့အတွင်းတွင် ရှိသည့် ကတ်သီးကတ်သတ် မှားယွင်းသော အမြင်များကြောင့် ဖြစ်သည်။ ထိုအရာမှာ လူများစွာက ပြုလုပ်မိသည့် အမှားတစ်ခု ဖြစ်သည်။ ၎င်းတို့သည် အရာရာကို ကိုယ်တိုင်ကိုယ်ကျ မဖြစ်မနေ မြင်တွေ့လိုပြီး မမြင်ရပါက မယုံကြည်ကြချေ။ ဤသည်မှာ မှားယွင်းပေသည်။ လူတစ်ဦးသည် ဘုရားသခင်ကို အမှန်တကယ် သိရှိလျှင်၊ အချက်အလက်များကို မြင်တွေ့ထားခြင်းပင် မရှိဘဲ ဘုရား၏ နှုတ်ကပတ်တော်ကို ယုံကြည်နိုင်ပြီး ဘုရား၏ နှုတ်ကပတ်တော်ကို အတည်ပြုထောက်ခံနိုင်လျှင် ထိုအခါတွင်မှ သူသည် သမ္မာတရားကို သိနားလည်ပြီး စစ်မှန်သည့် ယုံကြည်ခြင်းရှိသော လူစားမျိုးဖြစ်ပေသည်။ ယခုတွင် ဤဘုရားနှုတ်ကပတ်တော်များကို ငါတို့မြင်ရပြီးဖြစ်ကာ သူ၏ အသံတော်ကို ကြားရပြီးဖြစ်သဖြင့် ထိုအဖြစ်က ငါတို့ကို စစ်မှန်သည့် ယုံကြည်ခြင်းပေးရန် လုံလောက်ပြီး ထို့အတွက်ကြောင့် ငါတို့ကို သူ့နောက်လိုက်စေရန်အပြင် ဘုရားသခင်ထံမှ လာသည့် နှုတ်ကပတ်တော်တိုင်းနှင့် အမှုတိုင်းကို ယုံကြည်စေရန်လည်း လုံလောက်ပေသည်။ ငါတို့အနေဖြင့် အမှုအရာများကို ဆက်စိစစ်ရန် သို့မဟုတ် ဆက်ရှာဖွေလေ့လာရန် မလိုအပ်ပေ။ ဤသည်မှာ လူတို့ ရှိသင့်သည့် အသိစိတ်မျိုး ဖြစ်သည် မဟုတ်လော။ လူသားမျိုးနွယ်ကို ဘုရားသခင် ဖန်ဆင်းခဲ့ချိန်တွင် မျက်မြင်တွေ့မည့်လူ မည်သူမျှ မရှိခဲ့သော်လည်း ယခုတွင်မူ ဘုရားသခင်သည် သမ္မာတရားများကို ဖော်ပြပြီး လူသားမျိုးနွယ်ကို ကယ်တင်ရန်၊ သူ၏ အမှုတော်ကို လက်တွေ့ကျကျ ဆောင်ရွက်ရန်၊ အသင်းတော်များကြား လျှောက်လှမ်းကာ လူသားမျိုးနွယ်ကြား အမှုပြုရန် လူ့ဇာတိခံလာပြီ ဖြစ်သည်။ များစွာသော လူတို့သည် ဤအရာကို မမြင်ရလေပြီလော။ ထိုအရာကို မြင်နိုင်စွမ်း လူတိုင်း၌ မရှိသော်လည်း သင်ယုံကြည်သည်။ အဘယ်ကြောင့် သင်ယုံကြည်သနည်း။ ဘုရားနှုတ်ကပတ်တော်များက သမ္မာတရားဖြစ်ကြောင်းအပြင် ဤသည်မှာ စစ်မှန်သော လမ်းခရီးနှင့် ဘုရားသခင်၏ အမှုတော်ဖြစ်ကြောင်း သင်ခံစားရသောကြောင့်သာ ယုံကြည်သည် မဟုတ်လော။ သင့်အနေဖြင့် ဤသို့ ပြောနိုင်သေးသလော။ “ဘုရားသခင်၏ ဤအမှုတော်အဆင့်တွင် ဘုရားစကားပြောသည်ကို ကျွန်ုပ်ကြားခဲ့ပြီး ဘုရား၏ နှုတ်ကပတ်တော်များကိုလည်း မြင်ခဲ့သည်။ ဤနှုတ်ကပတ်တော်များ ဘုရားသခင်ထံမှ လာသည်မှာ မှန်သည်။ သို့ရာတွင် သခင်ယေရှု၏ ကားစင်တင်သတ်ခံရခြင်း အမှုနှင့် စပ်လျဉ်း၍မူ သူ၏ သံမှိုရာများကို ကျွန်ုပ်မထိတွေ့ခဲ့သောကြောင့် သူကားစင်တင်ခံခဲ့ရသည်ဟူသည့် အချက်ကို ကျွန်ုပ်မယုံကြည်ပါ။ ပညတ်တော်ခေတ်အတွင်းတွင် ယေဟောဝါ ဘုရားသခင် ပြုခဲ့သည့် အမှုကို ကျွန်ုပ်မျက်မြင်တွေ့ခဲ့ခြင်း မရှိသကဲ့သို့ ပညတ်တရားများကို သူကြေညာခဲ့ချိန်တွင်လည်း ကျွန်ုပ်မကြားသိခဲ့ရပါ။ မောရှေကသာ ထိုအရာများကို ကြားခဲ့ပြီး မောရှေကျမ်း ငါးကျမ်းကို ရေးသားခဲ့ခြင်း ဖြစ်သည်။ သို့သော်လည်း ထိုကျမ်းများအား သူမည်သို့ရေးသားခဲ့သည်ကို ကျွန်ုပ်မသိပါ” ဟု ပြောနိုင်သေးသလော။ ဤအရာများကို ပြောသောလူများသည် ပုံမှန်စိတ်အခြေအနေတစ်ခုတွင် ရှိနေကြသလော။ ၎င်းတို့သည် မယုံကြည်သူများဖြစ်ပြီး ဘုရားသခင်ကို အမှန်တကယ် ယုံကြည်သူများ မဟုတ်ပေ။ ဤသည်မှာ ဣသရေလလူမျိုးများက “ယေဟောဝါသည် အမှန်ပင် မောရှေအားဖြင့်သာ စကားပြောခဲ့သလော။ ကျွန်ုပ်တို့အားဖြင့်လည်း စကားမပြောခဲ့သလော” (တောလည်ရာကျမ်း ၁၂:၂) ဟု ပြောခဲ့သည့် အချိန်ကဲ့သို့သာ ဖြစ်သည်။ ၎င်းတို့ဆိုလိုသည့်အရာမှာ “မောရှေကို ကျွန်ုပ်တို့ နားထောင်မည်မဟုတ်။ ယေဟောဝါ ဘုရားသခင်ထံမှ ကျွန်ုပ်တို့ ကိုယ်တိုင်ကိုယ်ကျ ကြားရမှဖြစ်မည်” ဟူ၍ ဖြစ်သည်။ မိမိတို့မျက်လုံးများဖြင့် ကိုယ်တိုင်ကိုယ်ကျ မမြင်ခဲ့သောကြောင့် ယေရှုက ကားစင်တင်သတ်ခံခဲ့ရကြောင်း သို့မဟုတ် သေရာမှ ထမြောက်ကြောင်းကို ၎င်းတို့မယုံကြည်ဟု ကျေးဇူးတော်ခေတ်အတွင်းတွင် လူတို့ပြောခဲ့သည့်အချိန်ကကဲ့သို့ ဖြစ်သည်။ ယေရှု၏ သံမှိုစွဲရာများကို ထိတွေ့ရန် မရမကတောင်းဆိုခဲ့သည့် သောမဟု အမည်ရသော တပည့်တော်တစ်ပါး ရှိခဲ့သည်။ သူ့ကို ယေရှုက အဘယ်အရာ ပြောခဲ့သနည်း။ (“သင်သည် ငါ့ကို မြင်သောကြောင့် ယုံခြင်းရှိ၏။ ငါ့ကို မမြင်ဘဲ ယုံသောသူတို့သည် မင်္ဂလာရှိကြ၏။” (ရှင်ယောဟန်ခရစ်ဝင် ၂၀:၂၉)) “ငါ့ကို မမြင်ဘဲ ယုံသောသူတို့သည် မင်္ဂလာရှိကြ၏။” ဤအရာက မည်သည့်အရာကို အမှန်တကယ် ဆိုလိုသနည်း။ မည်သည့်အရာကိုမျှ ၎င်းတို့ အမှန်တကယ် မမြင်ခဲ့ကြလေသလော။ အမှန်တွင် ယေရှုပြောခဲ့ပြီးသည့် အရာအားလုံးနှင့် သူပြုခဲ့သည့် အမှုအားလုံးက ယေရှုသည် ဘုရားသခင်ဖြစ်ကြောင်း သက်သေပြနှင့်ပြီးဖြစ်သောကြောင့် လူတို့က ယုံကြည်ခဲ့သင့်ပေသည်။ ယေရှုက နောက်ထပ် နိမိတ်လက္ခဏာများနှင့် အံ့ဖွယ်ရာများ ပြုရန် သို့မဟုတ် နောက်ထပ် စကားများ ပြောဆိုရန် မလိုအပ်သကဲ့သို့ လူတို့က ယုံကြည်ရန် သူ၏ သံမှိုရာများကို ထိကြည့်ဖို့လည်း မလိုအပ်ခဲ့ကြပေ။ စစ်မှန်သည့် ယုံကြည်ခြင်းသည် မြင်ခြင်းအပေါ်သာ မမှီခိုဘဲ ထို့ထက် ဝိညာဉ်ရေးရာ အတည်ပြုချက်နှင့်အတူ ယုံကြည်မှုကို တကယ့်အဆုံးတိုင် စွဲကိုင်ထားခြင်းဖြစ်ကာ မည်သည့်သံသယမျှ မရှိပေ။ သောမသည် မြင်ခြင်းအပေါ် အမှီပြုသည့် မယုံကြည်သူတစ်ဦး ဖြစ်သည်။ သောမကဲ့သို့ မဖြစ်ကြနှင့်။

သောမကဲ့သို့သော လူတစ်စု အသင်းတော်တွင် ဧကန်အမှန် ရှိပေသည်။ ၎င်းတို့သည် ဘုရားသခင်၏ လူ့ဇာတိခံယူခြင်းကို စဉ်ဆက်မပြတ် သံသယရှိနေကြပြီး ၎င်းတို့အနေဖြင့် နောက်ဆုံးတွင် ယုံကြည်ရန်အတွက် ကမ္ဘာမြေကို ဘုရားသခင်စွန့်ခွာ၍ တတိယကောင်းကင်သို့ ပြန်သွားဖို့နှင့် ဘုရားသခင်၏ တကယ့်ပုဂ္ဂိုလ်ကို မြင်ရဖို့ စောင့်ဆိုင်းနေကြသည်။ သူ၏ လူ့ဇာတိခံယူခြင်းအတောအတွင်း သူပြောဆိုထားသည့် နှုတ်ကပတ်တော်များကြောင့် သူ့ကို ၎င်းတို့မယုံကြည်ကြပေ။ ဤလူစားမျိုးက ယုံကြည်သည့်အချိန်တွင် အရာရာ နောက်ကျလွန်းသွားလိမ့်မည်ဖြစ်ပြီး ယင်းမှာ ဘုရားသခင်၏ ရှုတ်ချခြင်းကို ၎င်းတို့ခံရမည့် အချိန်ဖြစ်သည်။ သခင်ယေရှု ပြောခဲ့သည်မှာ “သင်သည် ငါ့ကို မြင်သောကြောင့် ယုံခြင်းရှိ၏။ ငါ့ကို မမြင်ဘဲ ယုံသောသူတို့သည် မင်္ဂလာရှိကြ၏” ဟူ၍ဖြစ်သည်။ ဤစကားများက သောမသည် သခင်ယေရှု၏ ရှုတ်ချခြင်းကို ခံရနှင့်ပြီးဖြစ်ကြောင်းနှင့် သူသည် မယုံကြည်သူတစ်ဦးဖြစ်ကြောင်း ဆိုလိုပေသည်။ သခင့်ကိုရော သခင်ပြောထားသမျှကိုပါ သင်အမှန်တကယ် ယုံကြည်ပါက ကောင်းချီးခံစားရလိမ့်မည်။ သင်သည် အချိန်ကြာမြင့်စွာ ဘုရားသခင်နောက် လိုက်ပြီးသော်လည်း ရှင်ပြန်ထမြာက်ဖို့ သူ၏ တတ်စွမ်းနိုင်ခြင်းကို မယုံကြည်ပါက သို့မဟုတ် သူသည် အနန္တတန်ခိုးရှင် ဘုရားသခင်ဖြစ်ကြောင်း မယုံကြည်ပါက သင့်ထံတွင် စစ်မှန်သည့် ယုံကြည်ခြင်းမရှိသကဲ့သို့ ကောင်းချီးများကို သင်ရရှိနိုင်လိမ့်မည်လည်း မဟုတ်ပေ။ ယုံကြည်ခြင်းမှတစ်ဆင့်သာ ကောင်းချီးများကို ရရှိနိုင်၍ သင်မယုံကြည်ပါက ရရှိလိမ့်မည် မဟုတ်။ ဘုရားသခင်က သင့်ထံ ပေါ်ထွန်းလာမှသာ၊ သင့်အား သူ့ကို မြင်ခွင့်ပေးမှသာ၊ သင်လက်ခံယုံကြည်အောင် သူကိုယ်တိုင်လုပ်ပေးမှသာ သင်ယုံကြည်နိုင်စွမ်း ရှိသလော။ သင့်ထံ ကိုယ်တိုင်ကိုယ်ကျ ပေါ်ထွန်းလာရန် ဘုရားသခင်ကို စေခိုင်းဖို့ လူသားတစ်ဦးဖြစ်သည့် သင်သည် မည်သို့အရည်အချင်းပြည့်မီသနည်း။ သင်ကိုယ်တိုင်ကဲ့သို့သော ဖောက်ပြန်ပျက်စီးသည့် လူသားတစ်ဦးထံ သူ့ကို ကိုယ်တိုင်ကိုယ်ကျ စကားပြောခိုင်းရန် သင်မည်သို့ အရည်အချင်းပြည့်မီသနည်း။ ထို့အပြင် သင်မယုံကြည်မီ သင့်ထံ အရာရာကို ရှင်းလင်းစွာ ရှင်းပြဖို့ သူ့ကို တောင်းဆိုရန် မည်သည့်အရာက သင့်ကို အရည်အချင်း ပြည့်မီစေသနည်း။ သင်သည် အသိစိတ်ကို ပိုင်ဆိုင်ပါက ဘုရားသခင် မိန့်မြွက်ထားသည့် ဤနှုတ်ကပတ်တော်များကို ဖတ်ရုံမျှဖတ်ပြီးသည့်နောက်တွင် ယုံကြည်လိမ့်မည်။ သင်အမှန်တကယ် ယုံကြည်ပါက သူမည်သည့်အရာ လုပ်ဆောင်သည် သို့မဟုတ် မည်သည့်အရာ ပြောဆိုသည်မှာ အရေးမကြီးပေ။ ထို့ထက် ဤနှုတ်ကပတ်တော်များက သမ္မာတရားဖြစ်သည်ကို မြင်သည့်အခါ ထိုအရာများကို ဘုရားသခင် ပြောထားခဲ့ကြောင်းနှင့် ဤအရာများကို သူလုပ်ဆောင်ခဲ့ကြောင်း သင်တစ်ရာရာခိုင်နှုန်း လက်ခံယုံကြည်လိမ့်မည်ဖြစ်ပြီး သူ့နောက်ကို အဆုံးထိလိုက်ရန် အသင့်ဖြစ်လျက်သား ရှိနေလိမ့်မည် ဖြစ်သည်။ ဤအရာကို သင်သံသယရှိရန် မလိုအပ်ပေ။ သံသယအပြည့်ရှိသော လူများသည် အလွန် လှည့်ဖြားတတ်ကြသည်။ ဘုရားသခင်ကို ၎င်းတို့ တကယ် မယုံကြည်နိုင်ကြပေ။ ထိုနက်နဲမှုများကို နားလည်ရန် ၎င်းတို့ အမြဲ ကြိုးစားနေကြပြီး ယင်းတို့ကို လုံးလုံးလျားလျား သဘောပေါက်သည့်နောက်တွင်သာ ယုံကြည်ကြလိမ့်မည်ဖြစ်သည်။ ဘုရားသခင်ကို ယုံကြည်ခြင်းအတွက် ၎င်းတို့၏ ကြိုတင်သတ်မှတ်ချက်မှာ ဤမေးခွန်းများအတွက် ရှင်းလင်းသည့် အဖြေများရှိရန် ဖြစ်သည်။ လူ့ဇာတိခံ ဘုရားသခင် မည်သို့ ကြွလာခဲ့သနည်း။ သူမည်သည့်အချိန်တွင် ရောက်ရှိလာသနည်း။ သူမထွက်ခွာမီတွင် အချိန်မည်မျှကြာ နေထိုင်မည်နည်း။ သူထွက်ခွာသွားသည့်နောက် မည်သည့်နေရာသို့ သွားလိမ့်မည်နည်း။ သူ၏ ထွက်ခွာခြင်းဖြစ်စဉ်မှာ အဘယ်နည်း။ လူ့ဇာတိခံ ဘုရားသခင်က မည်သို့အမှုပြုပြီး မည်သို့ထွက်ခွာသနည်း။...အချို့သော နက်နဲမှုများကို ၎င်းတို့နားလည်လိုကြသည်။ ၎င်းတို့သည် သမ္မာတရား ရှာဖွေရန်မဟုတ်ဘဲ ထိုအရာများကို စုံစမ်းစစ်ဆေးရန် ဤနေရာတွင် ရှိနေကြခြင်းဖြစ်သည်။ ဤနက်နဲမှုများကို ၎င်းတို့နားမလည်နိုင်ပါက ဘုရားသခင်ကို ၎င်းတို့ယုံကြည်နိုင်လိမ့်မည်မဟုတ်ဟု စဉ်းစားကြသည်။ ၎င်းတို့၏ ယုံကြည်မှုက ပိတ်ဆို့ခံထားရသည့်အလား ဖြစ်သည်။ ဤလူများသည် ဤအမြင်ရှုထောင့်ကို ထားရှိသည်မှာ ဒုက္ခပေးတတ်၏။ နက်နဲမှုများကို ရှာဖွေလေ့လာရန် ၎င်းတို့ဆန္ဒရှိသည်နှင့်တစ်ပြိုင်နက် သမ္မာတရားကို အာရုံစိုက်ရန် သို့မဟုတ် ဘုရားနှုတ်ကပတ်တော်များကို အလေးဂရုပြုရန် ၎င်းတို့ဒုက္ခမခံတော့ပေ။ ထိုသို့သော လူများသည် မိမိတို့ကိုယ်ကို သိရှိနိုင်ကြသလော။ မိမိကိုယ်ကို သိသောအသိကို ရဖို့ ၎င်းတို့အတွက် မလွယ်ကူပေ။ ဤသည်မှာ လူတစ်မျိုးမျိုးကို ရှုတ်ချရန် မဟုတ်။ တစ်စုံတစ်ဦးသည် သမ္မာတရားကို လက်မခံသကဲ့သို့ ဘုရားနှုတ်ကပတ်တော်များကို မယုံကြည်ပါက ထိုသူထံတွင် စစ်မှန်သည့် ယုံကြည်ခြင်း မရှိပေ။ သူသည် အချို့သော နှုတ်ကပတ်တော်များ သို့မဟုတ် နက်နဲမှုများ သို့မဟုတ် အရေးမပါသည့် အရာများ သို့မဟုတ် လူတို့ သတိမပြုမိသည့် အရာများနှင့်ပတ်သက်၍ ချစ်တီးခေါင်း သန်းရှာလုပ်ဖို့သာ အာရုံစိုက်ကြလိမ့်မည်။ သို့ရာတွင် ဘုရားသခင်က ၎င်းတို့ကို တစ်နေ့ ဉာဏ်အလင်းပေး၍ သို့မဟုတ် ၎င်းတို့၏ ညီအစ်ကို မောင်နှမများက သမ္မာတရားအပေါ် ပုံမှန် မိတ်သဟာယပြုပေးခြင်းအားဖြင့် ၎င်းတို့ကို ကူညီပေး၍ ၎င်းတို့ပြောင်းလဲသွားနိုင်ခြေလည်း ရှိပေသည်။ ဤအရာဖြစ်ပျက်သည့်နေ့တွင် ၎င်းတို့၏ ယခင်အမြင်များသည် အလွန်အဓိပ္ပာယ်မဲ့ကြောင်း၊ ၎င်းတို့ အလွန်မာနထောင်လွှားခဲ့ကာ မိမိတို့ကိုယ်ကို အလွန်အထင်ကြီးလွန်းခဲ့ကြကြောင်း ၎င်းတို့ ခံစားကြရလိမ့်မည်ဖြစ်ပြီး ၎င်းတို့ အရှက်ရကြလိမ့်မည်။ စစ်မှန်သည့် ယုံကြည်ခြင်းရှိသောသူများသည် ဘုရားသခင် ပြောဆိုသည့် မည်သည့်အရာကိုမဆို သံသယတစ်ခုမျှမရှိဘဲ ယုံကြည်ကြလိမ့်မည်ဖြစ်ပြီး ၎င်းတို့တွင် အတွေ့အကြုံတချို့ရှိ၍ ဘုရားနှုတ်ကပတ်တော်များအားလုံး ပြည့်စုံကာ ပြီးမြောက်သည်ကို မြင်သည့်အခါ ၎င်းတို့၏ ယုံကြည်ခြင်းက သာ၍ပင် အားကောင်းသွားလိမ့်မည်။ ဤလူစားမျိုးသည် ဝိညာဉ်ရေးရာ နားလည်သဘောပေါက်မှု ရှိသည့်၊ သမ္မာတရားကို ယုံကြည်ကာ လက်ခံသည့်၊ ယုံကြည်ခြင်း အမှန်တကယ် ရှိသည့် လူစားမျိုး ဖြစ်သည်။

၂၀၀၈ ခုနှစ်၊ နွေဦးရာသီ


စစ်မှန်စွာ ကျိုးနွံနာခံခြင်းဖြင့်သာလျှင် စစ်မှန်သော ယုံကြည်မှု ရှိနိုင်သည်

ဘုရားသခင်၌ ယုံကြည်ခြင်းဆိုသည်မှာ အဘယ်နည်း။ ဤသည်မှာ လက်တွေ့အကျဆုံးသော မေးခွန်းဖြစ်သည့်အပြင် ယုံကြည်သူတစ်ဦး နားလည်ရမည့် အခြေခံအကျဆုံး သမ္မာတရား ဖြစ်သည်။ ဘုရားသခင်၌ ယုံကြည်ခြင်းသည် ခံယူချက်တစ်မျိုး ဖြစ်သလော သို့မဟုတ် လူတစ်ဦး၏ ဘဝတွင် ဦးတည်ချက်နှင့် ရည်မှန်းချက်တစ်ခု ဖြစ်သလော။ သင်၏ စိတ်နှလုံးတွင် ယုံကြည်ခြင်း၏ အဆုံးစွန် ရည်ရွယ်ချက်မှာ အဘယ်နည်း။ အဘယ်ကြောင့် သင်သည် ဘုရားသခင်၌ ယုံကြည်ခြင်း ရှိလိုသနည်း။ ဆိုလိုသည်မှာ သင်၏ ယုံကြည်မှုသည် အဘယ်နည်း။ ဘုရားသခင်၌ သင်၏ ယုံကြည်ခြင်း၏ အခြေခံနှင့် အုတ်မြစ်သည် အဘယ်နည်း။ သင်၏ အရင်းခံအကြောင်းမှာ အဘယ်နည်း။ တစ်နည်းအားဖြင့် ဘုရားသခင်ကို ယုံကြည်ရာတွင် မည်သည့် ရည်ရွယ်ချက်နှင့် အကြောင်းပြချက် သင်၌ ရှိသနည်း။ ထိုအရာသည် နောက်ဆုံးတွင် အဘယ်အတွက်ဖြစ်သနည်း။ ဤသည်တို့မှာ လက်တွေ့အကျဆုံးသော မေးခွန်းများ ဖြစ်သည်။ လူတို့အနေဖြင့် ကောင်းချီးများ ရရှိခြင်းနှင့်ဆိုင်သည့် ရည်ရွယ်ချက်အတွက် ဘုရားသခင်ကို ယုံကြည်ကာ လက်ခံကြသည်ဟု သင်ဆိုနိုင်သည်။ လူတို့သည် မိမိတို့၏ မျှော်လင့်ချက်များ ပုံအားထားရသည့်၊ အတွေးနှင့် စိတ်ဝိညာဉ်နယ်ပယ်တွင် တောင့်တကာ လိုက်စားသည့် တစ်စုံတစ်ရာကို ရရှိရန်အလို့ငှာ ဘုရားသခင်ကို ယုံကြည်ကြ၏။ ဤသည်မှာ ဘုရားသခင်၌ လူအားလုံး၏ ယုံကြည်ခြင်းနောက်ကွယ်ရှိ မူလရည်ရွယ်ချက် ဖြစ်သည်။ သို့ရာတွင် ဘုရားသခင်ကို လူတို့ ယုံကြည်လာသည့်နောက် ဘုရားနှုတ်ကပတ်တော်များ၊ သမ္မာတရား၊ ဘုရားသခင်၏ အမှုတော်နှင့် ဘုရားသခင်၏ အချုပ်အခြာအာဏာအောက်ရှိ အမျိုးမျိုးသော လူများ၊ ဖြစ်ရပ်များ၊ အမှုအရာများအားလုံးနှင့် ထိတွေ့လာသည့်နောက်တွင် ယုံကြည်ခြင်းအပေါ် ၎င်းတို့၏ အမြင်များ မရည်ရွယ်ဘဲ ပြောင်းလဲသွားပြီး သမ္မာတရားကို ၎င်းတို့ နားလည်မှုအချို့ ရရှိကြသည်။ ထိုအချိန်မှသာ ဘုရားသခင်၌ ယုံကြည်ခြင်းက ၎င်းတို့အား သမ္မာတရားကို ရရှိခွင့်ပေးကြောင်း၊ ယုံကြည်ခြင်းဆိုသည်မှာ အရေးအပါဆုံးသောအရာ ဖြစ်ကြောင်း၊ ယုံကြည်ခြင်းက လူတို့အား ကဏ္ဍများစွာတွင် ဧကန်အမှန် ပြောင်းလဲနိုင်ပြီး နောက်ဆုံးတွင် လူသား ဖောက်ပြန်ပျက်စီးခြင်း ပြဿနာကို ဖြေရှင်းပေးနိုင်ကြောင်း ၎င်းတို့ သဘောပေါက်ကြသည်။ ဘုရားသခင်၌ ယုံကြည်ခြင်းရှိရန် အောက်ပါ မေးခွန်းများကို ဦးစွာ သင် နားလည်သဘောပေါက်ရမည်။ လူတို့သည် အဘယ်ကြောင့် ဘုရားသခင်ကို ယုံကြည်ကြသနည်း။ ဘုရားသခင်ကို ယုံကြည်ခြင်း၏ ရည်ရွယ်ချက်မှာ အဘယ်နည်း။ ဘုရားသခင်ကို ယုံကြည်ရန် အရင်းခံအကြောင်းမှာ အဘယ်နည်း။ ဘုရားသခင်ကို ယုံကြည်ရာတွင် ကနဦး လိုအင်ဆန္ဒနှင့် ရည်မှန်းချက်မှာ အဘယ်နည်း။ ဤမေးခွန်းများကို သင် မည်မျှ တွေးတောစဉ်းစားပြီးပြီနည်း။ မှန်ကန်သည့် အဖြေများ ရှိပါသလော။ (ပထမဦးစွာ ကောင်းချီးများရရှိလိုသည့် ဆန္ဒဖြင့် ဘုရားသခင်ကို ကျွန်ုပ် ယုံကြည်ခဲ့ပါသည်။ ဘုရားနှုတ်ကပတ်တော်များမှ တရားစီရင်ခြင်းနှင့် ပြစ်တင်ဆုံးမခြင်းအချို့ကို တွေ့ကြုံရချိန်တွင် ကောင်းချီးများကိုသာ ကျွန်ုပ် လိုက်စားခဲ့ကြောင်း၊ ကျွန်ုပ်တွင် အသိတရား သို့မဟုတ် အသိစိတ် အမှန်တကယ် မရှိခဲ့သကဲ့သို့ အလွန် တစ်ကိုယ်ကောင်းဆန်ခဲ့ကြောင်းတို့ကို ကျွန်ုပ် မြင်ခဲ့သည်။ ကျွန်ုပ်သည် စာတန်၏ အကြီးအကျယ် ဖောက်ပြန်ပျက်စီးစေခြင်း ခံရပြီးဖြစ်သည်ကို ကျွန်ုပ် ခံစားခဲ့ရသောကြောင့် အသိတရားနှင့် အသိစိတ်ရှိသူတစ်ဦး၊ ဖန်ဆင်းခံတစ်ဦး၏ သင့်တင့်လျောက်ပတ်သော နေရာကို ရယူကာ ဘုရားနောက်လိုက်နိုင်မည့် တစ်စုံတစ်ဦး ဖြစ်ရန် တောင့်တခဲ့သည်။ လက်ရှိတွင် အသိပညာ ဤမျှလေးသာ ကျွန်ုပ် ပိုင်ဆိုင်ပါသည်။) လူတို့က ဘုရားသခင်ကို စတင်ယုံကြည်သည့်အခါ ကျေးဇူးတော်ကို အမြဲ ရရှိလိုကြသည်၊ ကောင်းချီးများနှင့် အကျိုးအမြတ်များ အမြဲ ရရှိလိုကြသည်၊ စိတ်ဝိညာဉ် သို့မဟုတ်ဇာတိပကတိ၏ အမျိုးမျိုးသော လိုချင်စိတ်များနှင့် လိုအင်ဆန္ဒများကို အမြဲ ဖြည့်ဆည်းလိုကြသည်။ ထိုသို့သော အရာများကို ၎င်းတို့ လိုက်စားခဲ့ကြသည့် ၎င်းတို့၏ ယုံကြည်ခြင်း အစကတည်းက များစွာ ၎င်းတို့ ဆင်းရဲဒုက္ခခံရပြီးဖြစ်ကာ ယခုတွင် ယုံကြည်ခြင်း၏ အဓိပ္ပာယ်မှာ ဤအရာများအား ကျော်လွန်သည်ကို ၎င်းတို့ နားလည်ကြသည်။ ယုံကြည်ခြင်း၏ အဓိပ္ပာယ်မှာ အလွန် နက်နဲပြီး အလွန်လက်တွေ့ကျကာ ၎င်းတို့ ရရှိသည့် အကျိုးအမြတ်များမှာ စကားလုံးအနည်းငယ်ဖြင့် ပေါင်းရုံးသုံးသပ်ရန် အလွန်များလွန်း၏။ ဘုရားသခင်၌ လူတစ်ဦး၏ ယုံကြည်ခြင်းတွင် ထိုသူသည် လူ၏ ဖောက်ပြန်ပျက်စီးသော စိတ်သဘောထား၏ ပြဿနာများနှင့် အပြစ်တို့ကို ဦးစွာ ဖြေရှင်းရမည်ဖြစ်သည့်အပြင် ဘုရားသခင်ကို ကျိုးနွံနာခံခြင်းနှင့် သိကျွမ်းခြင်းကို ရရှိရမည်။ ဤနည်းဖြင့်သာ အကြင်သူသည် ဘုရားသခင်ထံ လုံးဝ လှည့်ရန်အလို့ငှာ မိမိ၏ ဖောက်ပြန်ပျက်စီးသော စိတ်သဘောထားကို အမှန်တကယ် ဖယ်ရှားပြီး စာတန်၏ စွမ်းအားမှ လွတ်မြောက်နိုင်ပေသည်။ ဘုရားသခင်ကို ယုံကြည်ခြင်းနှင့် ဘုရားသခင်နောက်လိုက်ခြင်းတို့၏ ရည်ရွယ်ချက်မှာ ဘုရားသခင်ထံမှ သမ္မာတရားနှင့် အသက်ရရှိရန်၊ နောက်ဆုံးတွင် ဘုရားသခင်၏ ရည်ရွယ်ချက်များနှင့် အညီဖြစ်ပြီး ဘုရားသခင်ကို ကျိုးနွံနာခံကာ ကိုးကွယ်နိုင်သည့် လူတစ်ဦး ဖြစ်လာရန်ဖြစ်သည်။ ဤသည်မှာ ယုံကြည်ခြင်း၏ စစ်မှန်သော အဓိပ္ပာယ်ဖြစ်သည်။ ယုံကြည်ခြင်းအပေါ် လူတို့၏ သိနားလည်မှုကို ကြည့်သည့်အခါ ၎င်းတို့၏ ယုံကြည်ခြင်းနှင့်ဆိုင်သည့် ၎င်းတို့၏ အမြင်များ၊ ရည်ရွယ်ချက်များနှင့် အရင်းခံအကြောင်းများသည် ကြီးမားသည့် ပြောင်းလဲမှုတစ်ခု ကြုံရပြီးဖြစ်သည်ကို တွေ့မြင်နိုင်သည်။ ဤပြောင်းလဲခြင်းကို မည်သည့်အရာက ဖြစ်စေခဲ့သနည်း။ (ထိုအရာမှာ ဘုရားသခင်၏ သမ္မာတရား ဖော်ပြချက်နှင့် လူတို့အပေါ် သူ လုပ်ဆောင်ပြီးဖြစ်သည့် အမှုအားလုံး၏ ရလဒ်ဖြစ်သည်။) ယင်းမှာ မှန်ကန်ပေသည်။ ဤအပြောင်းအလဲသည် အချိန်ကုန်လွန်ရုံမျှ ကုန်လွန်ခြင်း၏ ရလဒ်မဟုတ်သကဲ့သို့ တစ်ဦးတစ်ယောက်ကမျှ သင့်အပေါ် ချမှတ်ခြင်း မဟုတ်သည့်အပြင် သင့်စိတ်နှလုံး၏ ကောင်းမြတ်ခြင်းက သင့်ကို ပိုကောင်းမွန်သည့်၊ ပိုလူသားဆန်သည့် လူတစ်ဦးအဖြစ်သို့ ပြောင်းလဲစေရန် ကောင်းကင်ဘုံအား တို့ထိခဲ့ခြင်းဖြစ်ရန် မဆိုထားနှင့်၊ ဘာသာရေး သွန်သင်မှု တစ်ခုတလေ၏ လွှမ်းမိုးမှု သို့မဟုတ် ကူးစက်ခြင်း ရလဒ်လည်း မဟုတ်ပေ။ ဤအရာအားလုံးမှာ လူသား အယူအဆများနှင့် စိတ်ကူးများ ဖြစ်သည်။ အမှန်တွင် ရရှိခဲ့သည့် လက်တွေ့အကျဆုံးသော အကျိုးအမြတ်မှာ ဘုရားနှုတ်ကပတ်တော်များ၏ လမ်းပြခြင်းခံရလျက်၊ ဘုရားနှုတ်ကပတ်တော်များ၏ ရေလောင်းခြင်းနှင့် ထိန်းကျောင်းခြင်းတို့ ခံရလျက် လူတို့က သမ္မာတရားနှင့် ဘုရားသခင်၏ ရည်ရွယ်ချက်များကို သိနားလည်လာခြင်း၊ လူတို့ကြား မှောင်မိုက်မှုနှင့် ဆိုးယုတ်မှုတို့ကို ရှင်းလင်းစွာ မြင်နိုင်ပြီး ၎င်းတို့၏ စိတ်ကူးများနှင့် အမြင်များ ကြီးမားစွာ ပြောင်းလဲခြင်း ဖြစ်သည်။ ဤပြောင်းလဲမှုများကို မည်သည့်အရာက ဖြစ်စေခဲ့သနည်း။ ယင်းတို့မှာ ဘုရားသခင်၏ အမှုတော်နှင့် နှုတ်ကပတ်တော်များကို ဖြည်းဖြည်းချင်းနှင့် တစ်စချင်း တွေ့ကြုံခြင်း၏ ရလဒ်ဖြစ်သည်။ သို့ဆိုလျှင် ဤအပြောင်းအလဲများတွင် မည်သည့်အရာများ ပါဝင်သနည်း။ ယုံကြည်ခြင်းနှင့်ဆိုင်သည့် အကြီးမားဆုံးသော ကိစ္စရပ်ဖြစ်သည့်၊ ကယ်တင်ခြင်းနှင့်ဆိုင်သည့် ကိစ္စရပ် ပါဝင်၏။ ဤသည်မှာ လူ၏ ယုံကြည်ခြင်း၏ အဆုံးစွန် အဓိပ္ပာယ်ဖြစ်သည်။ အမှန်တွင် လူတို့သည် ယုံကြည်ခြင်းအပေါ် များစွာ မတောင်းဆိုကြပေ။ ၎င်းတို့၏ ရည်မှန်းချက်မှာ ကျေးဇူးတော် ရရှိရန်နှင့် ငြိမ်သက်ခြင်း ရှာဖွေရန်သာ ဖြစ်သည်။ ထို့နောက်တွင် ဤအရာက လူဆိုးများထက် လူကောင်းများ ဖြစ်လိုသည့် လိုအင်ဆန္ဒတစ်ခုအဖြစ်သို့ ပြောင်းလဲသွားပြီး နောက်ဆုံးတွင် ကောင်းမွန်သည့် ခရီးပန်းတိုင်တစ်ခုကို ရရှိရန်သာ ၎င်းတို့ အလိုရှိကြလေသည်။ သို့ရာတွင် ဤတွင် အကြီးမားဆုံး မေးခွန်းရှိ၏။ ဘုရားသခင်သည် သူ၏ တရားစီရင်ခြင်းနှင့် သန့်စင်စေခြင်းအပြင် သူ၏ လူကိုကယ်တင်ခြင်း အမှုတော်တွင် မည်သည့်အကျိုးကို အမှန်တကယ် စွမ်းဆောင်ရရှိလိုသနည်း။ ဤသည်မှာ လူတို့ သိနားလည်သင့်သည့်အရာ ဖြစ်သည်။ လူကို ကယ်တင်ရန်ဖြစ်သော ဘုရားသခင်၏ အမှုတော်တွင် ဤကယ်တင်ခြင်းကို ပြီးမြောက်ရန် မည်သည့်အရာကို သူ အသုံးပြုသနည်း။ သူသည် ၎င်းတို့အား အပြစ်နှင့် စာတန်၏ စွမ်းအားမှ လွတ်မြောက်စေလျက် သမ္မာတရားနှင့် သူ၏ နှုတ်ကပတ်တော်များအပေါ် ၎င်းတို့၏ သိနားလည်မှု၊ ထို့နောက် တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများ၊ စစ်ဆေးခြင်းများနှင့်ဆိုင်သည့် ၎င်းတို့၏ အတွေ့အကြုံကို အသုံးပြုသည်။ အားလုံး အနှစ်ချုပ်လိုက်သည့်အခါတွင် လူတို့ ယုံကြည်ခြင်း၏ အဆုံးစွန် အဓိပ္ပာယ်မှာ အဘယ်နည်း။ ရိုးရှင်းစွာ ပြောရလျှင် ကယ်တင်ခံရရန်အလို့ငှာဖြစ်သည်။ ပြီးလျှင် ကယ်တင်ခြင်း၏ အဓိပ္ပာယ်မှာ အဘယ်နည်း။ ငါသည် သင်တို့အားလုံးအား ထိုအရာကို အချိန်ယူစဉ်းစားပြီး ကယ်တင်ခံရရန်ဆိုသည်မှာ မည်သည့်အရာကို အမှန်တကယ် ဆိုလိုကြောင်း ငါ့ကိုပြောစေလိုသည်။ (ထိုအရာမှာ စာတန်၏ အမှောင် စွမ်းအားမှ ကျွန်ုပ်တို့ ရုန်းထွက်လွတ်မြောက်နိုင်ကြောင်း၊ ဘုရားသခင်ထံ လုံးဝ လှည့်နိုင်ပြီး နောက်ဆုံးတွင် ရှင်သန်နိုင်ကြောင်းကို ဆိုလိုပါသည်။) (စာတန်၏ အာဏာအောက်တွင် အသက်ရှင်ကြသည့် လူများသည် သေခြင်းနှင့်ထိုက်တန်သော်လည်း ဘုရားသခင်၏ အမှုတော်ကို တွေ့ကြုံခြင်းအားဖြင့် ကယ်တင်ခံရသည့်လူများမှာ သေဆုံးလိမ့်မည် မဟုတ်ပါ။) ဤအရာကို သင်တို့အားလုံး သိနားလည်ပြီး အယူဝါဒအဆင့်ထိ ရှင်းပြနိုင်သော်လည်း ကယ်တင်ခံရခြင်းသည် မည်သည့်အရာ အမှန်တကယ် ဖြစ်သည်ကို သင်တို့ တကယ်ကို မသိကြပေ။ ကယ်တင်ခံရခြင်းဟူသည်မှာ ဖောက်ပြန်ပျက်စီးသော စိတ်သဘောထားများကို ဖယ်ရှားခြင်း ဖြစ်သလော။ ကယ်တင်ခံရခြင်းဟူသည်မှာ မလိမ်ညာခြင်း၊ ရိုးသားသော လူတစ်ဦးဖြစ်ခြင်းနှင့် ဘုရားသခင်ကို ပုန်ကန်ခြင်းကို ရပ်တန့်ခြင်းအား ဆိုလိုသလော။ လူများသည် ကယ်တင်ခြင်းခံရပြီးသည့်နောက်တွင် မည်သည့်အရာနှင့် တူကြသနည်း။ ရိုးရှင်းသည့် ဝေါဟာရအနေဖြင့် ကယ်တင်ခံရခြင်းဟူသည်မှာ သင် ဆက်လက် အသက်ရှင်နိုင်လိမ့်မည် ဖြစ်ကြောင်း၊ အသက်ရှင်ခြင်းသို့ ပြန်လည်ပို့ဆောင်ခြင်းခံရပြီးဖြစ်ကြောင်း ဆိုလိုပေသည်။ သင်သည် တစ်ချိန်က အပြစ်တွင် အသက်ရှင်နေခဲ့ပြီး သေခြင်းကို ဦးတည်နေခဲ့သည်။ ဘုရားသခင် မြင်သည့်အတိုင်းဆိုလျှင် သင်သည် သေလူတစ်ဦး ဖြစ်ခဲ့သည်။ ဤအရာကို ပြောရခြင်း၏ အခြေခံအကြောင်းရင်းမှာ အဘယ်နည်း။ လူတို့သည် ကယ်တင်ခြင်းမခံရမီ မည်သူ၏အာဏာအောက်တွင် ရှိကြသနည်း။ (စာတန်၏ အာဏာအောက်တွင် ရှိကြသည်။) ပြီးလျှင် လူတို့သည် စာတန်၏ အာဏာအောက်တွင် အသက်ရှင်ရန်အတွက် မည်သည့်အရာအပေါ် အမှီပြုကြသနည်း။ သူတို့သည် အသက်ရှင်ရန်အတွက် သူတို့၏ စာတန်ဆန်သော သဘာဝနှင့် ဖောက်ပြန်ပျက်စီးသော စိတ်သဘောထားများအပေါ် အမှီပြုကြသည်။ သို့ဆိုလျှင် သူတို့၏ ဖြစ်ခြင်းတစ်ခုလုံးဖြစ်သည့် သူတို့၏ ဇာတိပကတိ၊ သူတို့၏ စိတ်ဝိညာဉ်နှင့် သူတို့၏ အတွေးစိတ်ကူးကဲ့သို့သော သူတို့၏ အခြားကဏ္ဍများအားလုံးများသည် အရှင်လော၊ သို့မဟုတ် အသေလော။ ဘုရားသခင်၏ ရှုထောင့်တွင် ၎င်းတို့မှာ အသေဖြစ်ကြသည်။ ၎င်းတို့သည် လမ်းလျှောက်နေသော အလောင်းကောင်များဖြစ်ကြသည်။ အပေါ်ယံတွင် သင်သည် အသက်ရှူနေပုံနှင့် စဉ်းစားနေပုံရသော်လည်း သင် အဆက်မပြတ် တွေးနေသောအရာတိုင်းမှာ မကောင်းမှုအကြောင်းပင် ဖြစ်၏၊ ဘုရားသခင်ကို အာခံသောအရာများနှင့် ဘုရားသခင်ကို ပုန်ကန်သောအရာများဖြစ်ကာ သင်၏အတွေးများအားလုံးသည် ဘုရားသခင် စက်ဆုပ်သော၊ မုန်းတီးပြီးရှုတ်ချသော အရာများအကြောင်း ဖြစ်၏။ ဘုရားသခင်၏အမြင်တွင် ဤအရာအားလုံးသည် ဇာတိပကတိနှင့်မသက်ဆိုင်သည်သာမက စာတန်နှင့် နတ်ဆိုးများနှင့်လည်း လုံးလုံးလျားလျား သက်ဆိုင်၏။ ထို့ကြောင့် ဘုရားသခင်၏ အမြင်တွင် ဖောက်ပြန်ပျက်စီးသော လူသားမျိုးနွယ်သည် လူသားပင် ဟုတ်သလော။ မဟုတ်ပါ၊ သားရဲတိရစ္ဆာန်များ၊ နတ်ဆိုးများနှင့် စာတန်များဖြစ်သည်။ ၎င်းတို့သည် သက်ရှိ စာတန်များဖြစ်သည်။ လူအားလုံးသည် စာတန်၏ သဘာဝနှင့် ၎င်း၏ စိတ်သဘောထားဖြင့် အသက်ရှင်ကြပြီး ဘုရားသခင် မြင်သည့်အတိုင်းဆိုလျှင် ၎င်းတို့သည် အသက်ရှင်ပြီး လူသား ဇာတိပကတိ ဝတ်ဆင်ထားသည့်စာတန်များ၊ လူသား အရေခွံဖြင့် နတ်ဆိုးများ ဖြစ်ကြသည်။ ဘုရားသခင်သည် ထိုသို့သော လူများကို လမ်းလျှောက်နေသည့် အလောင်းကောင်များ၊ လူသေများအဖြစ် သရုပ်ဖော်သည်။ ဘုရားသခင်သည် ယခုတွင် ကယ်တင်ခြင်းအမှုကို ပြုနေသည်၊ ဆိုလိုသည်မှာ သူသည် စာတန်၏ ဖောက်ပြန်ပျက်စီးသော စိတ်သဘောထားနှင့် ၎င်း၏ ဖောက်ပြန်ပျက်စီးသော အနှစ်သာရအားဖြင့် အသက်ရှင်သည့် လမ်းလျှောက်နေသော အလောင်းကောင်များ၊ ၎င်းတို့၏ ဖောက်ပြန်ပျက်စီးသော အနှစ်သာရဖြစ်သည့် လူသေများကို ယူကာ အသက်ရှင်သော လူများအဖြစ်သို့ ပြောင်းလဲစေလိမ့်မည်ဟု ဆိုလိုသည်။ ယင်းမှာ ကယ်တင်ခံရခြင်း၏ အဓိပ္ပာယ်ဖြစ်၏။ အကြင်သူသည် ကယ်တင်ခံရရန်အလို့ငှာ ဘုရားသခင်ကို ယုံကြည်သည်။ ကယ်တင်ခြင်းခံရရန်ဟူသည်မှာ အဘယ်နည်း။ အကြင်သူသည် ဘုရားသခင်၏ ကယ်တင်ခြင်းကို ရရှိသည့်အခါ အသက်ရှင်ခြင်းသို့ ရောက်လာသည့် လူသေ ဖြစ်သည်။ တစ်ချိန်က ၎င်းတို့သည် စာတန်နှင့် သက်ဆိုင်ခဲ့ကြကာ သေဆုံးရန် သတ်မှတ်ခြင်းခံခဲ့ရသော်လည်း ယခုတွင် ဘုရားသခင်နှင့် သက်ဆိုင်သည့် လူများအဖြစ် အသက်ရှင်လာကြပြီဖြစ်သည်။ လူတို့သည် ဘုရားသခင်ကို ကျိုးနွံနာခံနိုင်ပါက သူ့ကို သိရှိနိုင်ပြီး ဘုရားသခင်ကို ယုံကြည်ကာ ဘုရားနောက်သို့လိုက်ကြသည့်အခါ ကိုးကွယ်ခြင်းဖြင့် သူ့ကို ဦးညွှတ်နိုင်ကြလျှင်၊ မိမိတို့ စိတ်နှလုံးများတွင် ဘုရားသခင်ကို အတိုက်အခံလုပ်ခြင်းနှင့် ပုန်ကန်ခြင်းတို့ နောက်ထပ်မရှိသကဲ့သို့ သူ့ကို အတိုက်အခံလုပ်ခြင်း၊ သို့မဟုတ် တိုက်ခိုက်ခြင်း မရှိတော့ဘဲ အမှန်တကယ် ကျိုးနွံနာခံနိုင်လျှင် ဘုရားသခင်၏ အမြင်တွင် ၎င်းတို့သည် စစ်မှန်သော အသက်ရှင်သည့်လူများ ဖြစ်သည်။ ဘုရားသခင်ကို စကားဖြင့် အသိအမှတ်ပြုရုံမျှ ပြုသောသူသည် အသက်ရှင်သော လူတစ်ဦး ဟုတ်ပါသလော။ (မဟုတ်ပါ။) သို့ဆိုလျှင် မည်သည့် လူစားမျိုးသည် အသက်ရှင်သော လူတစ်ဦး ဖြစ်သနည်း။ အသက်ရှင်သော လူတို့၏ လက်တွေ့အရှိတရားများမှာ အဘယ်နည်း။ အသက်ရှင်သော လူများသည် မည်သည့်အရာကို ပိုင်ဆိုင်ရမည်နည်း။ သင်တို့၏ အယူအဆများကို ငါ့ကို ပြောလော့။ (သမ္မာတရားကို လက်ခံသောလူတို့သည် အသက်ရှင်သော လူများဖြစ်သည်။ လူတို့၏ အတွေးအခေါ်ဆိုင်ရာ အမြင်များ၊ အမှုအရာများနှင့် စပ်လျဉ်းသော အမြင်များသည် ပြောင်းလဲပြီး ဘုရားနှုတ်ကပတ်တော်များနှင့် ကိုက်ညီသည့်အခါ သူတို့သည် အသက်ရှင်သော လူများဖြစ်ကြပါသည်။) (အသက်ရှင်သော လူများမှာ သမ္မာတရားကို နားလည်ပြီး လက်တွေ့လုပ်ဆောင်သောသူများ ဖြစ်ပါသည်။) (ယောဘကဲ့သို့ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သော လူတစ်ဦးသည် အသက်ရှင်သော လူတစ်ဦး ဖြစ်သည်။) (ဘုရားသခင်ကို သိသောလူများ၊ ဘုရားနှုတ်ကပတ်တော်များအတိုင်း အသက်ရှင်နိုင်ပြီး သမ္မာတရား စစ်မှန်မှုကို အသက်ရှင်နေထိုင်နိုင်သော လူများဖြစ်သည်။ ထိုသူများသည် အသက်ရှင်သောလူများဖြစ်သည်။) သင်တို့အားလုံးက သရုပ်သကန်တစ်မျိုးကို ပြောဆိုကြလေပြီ။ တစ်စုံတစ်ဦးအနေဖြင့် နောက်ဆုံးတွင် ကယ်တင်ခံရပြီး အသက်ရှင်သော လူတစ်ဦးဖြစ်လာရန်အတွက် ၎င်းသည် အနည်းဆုံးအနေဖြင့် ဘုရားနှုတ်ကပတ်တော်များကို အလေးဂရုပြုနိုင်ရမည်ဖြစ်ပြီး အသိတရားနှင့် အသိစိတ်ရှိသည့် စကားများကို ပြောနိုင်ရမည်ဖြစ်ကာ ၎င်းအနေဖြင့် စဉ်းစားဉာဏ်ရှိပြီး မြော်မြင်တတ်ရမည်၊ သမ္မာတရားကို နားလည်နိုင်ကာ လက်တွေ့လုပ်ဆောင်နိုင်ရမည်၊ ဘုရားသခင်ကို ကျိုးနွံနာခံနိုင်ကာ ကိုးကွယ်နိုင်ရမည်ဖြစ်သည်။ ယင်းမှာ စစ်မှန်သည့် အသက်ရှင်သော လူတစ်ဦးဖြစ်သည့်အရာ ဖြစ်သည်။ အသက်ရှင်သော လူများသည် မည်သည့်အရာကို မကြာခဏ စဉ်းစား လုပ်ဆောင်ကြသနည်း။ ပုံမှန်လူများ လုပ်ဆောင်သင့်သည့်အရာ အနည်းငယ်ကို ၎င်းတို့ လုပ်ဆောင်နိုင်ကြသည်။ အဓိကအားဖြင့် ၎င်းတို့သည် မိမိတို့တာဝန်များကို ကောင်းစွာ ထမ်းဆောင်ကြပြီး ၎င်းတို့ စဉ်းစားပြီး ထုတ်ဖော်သည့်အရာတွင်၊ ပုံမှန်အရ ၎င်းတို့ ပြောဆိုကာ လုပ်ဆောင်သည့်အရာတွင် ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ကြသည်။ ယင်းမှာ ၎င်းတို့ မကြာခဏ စဉ်းစားပြီး လုပ်ဆောင်သည့်အရာ၏ သဘာဝ ဖြစ်သည်။ အနည်းငယ် သာ၍ တိကျစွာပြောဆိုရလျှင် ၎င်းတို့ ပြောဆိုလုပ်ဆောင်သည့်အရာအများစုသည် သမ္မာတရားနှင့် အနည်းဆုံးအနေဖြင့် ကိုက်ညီသည်။ ဘုရားသခင်၏ ရှုတ်ချခြင်း၊ သို့မဟုတ် ပစ်ပစ်ခါခါငြင်းခြင်းကို မခံရဘဲ သူ၏ လက်ခံခြင်းနှင့် အသိအမှတ်ပြုခြင်း ခံရသည်။ ဤသည်မှာ အသက်ရှင်သော လူများ လုပ်ဆောင်သည့်အရာဖြစ်ပြီး ၎င်းတို့ လုပ်ဆောင်သင့်သည့်အရာ ဖြစ်သည်။ သင်သည် ဘုရားသခင်ကို သင်၏ နှုတ်ဖြင့် အသိအမှတ်ပြုကာ သင်၏ စိတ်နှလုံးတွင် ယုံကြည်ရုံမျှယုံကြည်ပါက ဘုရားသခင်၏ အသိအမှတ်ပြုခြင်းနှင့် ကယ်တင်ခြင်းကို သင် ရရှိနိုင်သလော။ (မရရှိနိုင်ပါ။) အဘယ်ကြောင့် သင် မရရှိနိုင်သနည်း။ လူအချို့က “ဘုရားသခင် တစ်ပါးရှိသည်ကို ကျွန်ုပ် ယုံကြည်ပါသည်”၊ “အရာခပ်သိမ်းနှင့် လူသားမျိုးနွယ်၏ ကံကြမ္မာအပေါ် ဘုရားသခင်၏ အချုပ်အခြာအာဏာကို ကျွန်ုပ် ယုံကြည်ပါသည်”၊ “ကျွန်ုပ်နှင့် ပတ်သက်သည့် အရာရာတိုင်းသည် ဘုရားသခင်၏ လက်ထဲတွင်ရှိကြောင်း၊ ကျွန်ုပ်ဘဝ၏ ကဏ္ဍအများစုအတွက်ဘုရားသခင်၏ ဦးဆောင်လမ်းပြခြင်းကို ကျွန်ုပ် ခံရပြီးဖြစ်ကြောင်းနှင့် ဘုရားသခင်သည် ထိုနည်းတူ ကျွန်ုပ်၏ အနာဂတ်လမ်းကြောင်းပေါ် ကျွန်ုပ်ကို ဦးဆောင်လမ်းပြနိုင်ကြောင်းတို့ကို ကျွန်ုပ် ယုံကြည်ပါသည်” ဆိုသည်နှင့် “ဘုရားသခင်က ကျွန်ုပ်၏ ကံကြမ္မာကို ပြောင်းလဲနိုင်ကြောင်း ကျွန်ုပ် ယုံကြည်ပါသည်”ဟု ပြောကြသည်။ ထိုသို့သော “ယုံကြည်ခြင်း” ရှိခြင်းသည် ၎င်းတို့ ကယ်တင်ခံရသည်ဟု ဆိုလိုသလော။ (မဆိုလိုပါ။) သို့ဆိုလျှင် မည်သည့် ယုံကြည်ခြင်းမျိုးက လူတို့ အမှန်တကယ် ကယ်တင်ခံရသည်ဟု ဆိုလိုသနည်း။ (သူတို့အား ယောဘကဲ့သို့ ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ခွင့်ပေးသည့် ယုံကြည်ခြင်းမျိုးဖြစ်ပါသည်။) လူတို့သည် ထိုသို့သော စစ်မှန်သည့် ယုံကြည်ခြင်းကို မည်သို့ ပိုင်ဆိုင်လာနိုင်သနည်း။ နှုတ်ဖြင့် အသိအမှတ်ပြုခြင်းနှင့် ၎င်းတို့၏ စိတ်နှလုံးများတွင် ယုံကြည်ခြင်းအားဖြင့် ဖြစ်၏။ ဤကဲ့သို့သော ယုံကြည်မှုမျိုးသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် စိတ်နှလုံးတစ်ခု ဖြစ်စေနိုင်သလော။ ဤကဲ့သို့ ယုံကြည်ခြင်းသည် လူများအနေဖြင့် ဘုရားအပေါ် သိကျွမ်းခြင်း ရှိသည်ဟု ဆိုလိုသလော။ ထိုအရာက လူတို့အား ဘုရားသခင်ကို ကျိုးနွံနာခံခြင်း စွမ်းဆောင်ရရှိခွင့်ပေးနိုင်သလော။ ထိုအရာက ကယ်တင်ခြင်းကို စွမ်းဆောင်ရရှိနိုင်သလော။ ဤတွင် အခြားမည်သည့်အရာ ရှိနေသေးသနည်း။ ဤမေးခွန်းများကို တွေးဆကာ သိနားလည်ရမည် ဖြစ်သည်။

ယုံကြည်လက်ခံမှု၊ ခံယူချက်နှင့် စစ်မှန်သော ယုံကြည်ခြင်းတို့ကြားတွင် ကွာခြားမှုတစ်ခုတလေ ရှိသလော။ (ရှိပါသည်။) ကွာခြားမှုများ မုချရှိပြီး တိကျသည့် ကွာခြားမှုများက မည်သည့်အရာဖြစ်သည်ကို သင် သဘောပေါက်ရမည်။ ဤအရာများကို သင် မခွဲခြားနိုင်ပါက သင့်ထံတွင် မရေရာသည့် ယုံကြည်မှု သို့မဟုတ် ခံယူချက်သာရှိချိန်တွင် ဘုရားသခင်ကို စစ်မှန်သည့် ယုံကြည်ခြင်းရှိသည်ဟု သင် ခံစားကောင်းခံစားမိနိုင်သည်။ မရေရာသည့် ခံယူချက်သည် ဘုရားသခင်၌ သင်၏ စစ်မှန်သော ယုံကြည်ခြင်းအတွက် အဘယ်သို့ အစားထိုးပေးနိုင်မည်နည်း။ အမှန်တွင် စစ်မှန်သည့် ကိုးစားမှုရှိခြင်းအစား သင်၏ ကိုယ်ပိုင် ခံယူချက်များနှင့် ယုံကြည်လက်ခံမှုများကို သူ့နေရာတွင်သူ သင် ထားရှိသင့်သည်။ သင်၏ ဘုရားသခင်၌ ယုံကြည်ခြင်းသည် ယုံကြည်လက်ခံမှုတစ်ခု၊ သို့မဟုတ် ခံယူချက်တစ်ခုထက် ဘာမျှမပိုပါက သင်သည် မည်သည့်အခါတွင်မျှ ဘုရားသခင်ရှေ့မှောက်သို့ မလာနိုင်သကဲ့သို့ သင်၏ ယုံကြည်ခြင်းကဲ့သို့သော ယုံကြည်ခြင်းမျိုးကို ဘုရားသခင်က လက်မခံပေ။ ယုံကြည်လက်ခံမှု၊ ခံယူချက်နှင့် စစ်မှန်သည့် ယုံကြည်ခြင်းတို့ကြား ခြားနားချက်များမှာ အဘယ်နည်း။ ယုံကြည်လက်ခံမှုနှင့် ခံယူချက်တို့ကို ရှင်းရှင်းလင်းလင်း ရှင်းပြရန် မလွယ်ပေ၊ ထို့ကြောင့် စစ်မှန်သည့် ယုံကြည်ခြင်းအကြောင်းကို ဦးစွာပထမ ပြောဆိုကြစို့။ ဘုရားသခင်၌ စစ်မှန်သော ယုံကြည်ခြင်းဟူသည်မှာ အဘယ်နည်း။ (အဖြစ်အပျက်အားလုံးနှင့် အရာခပ်သိမ်းတို့သည် ဘုရားသခင်၏ အချုပ်အခြာအာဏာအောက်တွင်ရှိသည်ဟု ယုံကြည်ခြင်းဖြစ်သည်။) ဤသည်မှာ စစ်မှန်သော ယုံကြည်ခြင်းလော၊ သို့မဟုတ် ယုံကြည်လက်ခံမှုတစ်ခုလော။ (ယုံကြည်လက်ခံမှုတစ်ခု ဖြစ်ပါသည်။) (စစ်မှန်သော ယုံကြည်ခြင်းကို ဘုရားသခင်ကို သိသည့်အသိနှင့်ဆိုင်သော အခြေခံအုတ်မြစ်တစ်ခုပေါ်တွင် ထူထောင်ထားခြင်းဖြစ်သည်။ လူတို့က ဘုရားသခင်ကို သိရှိသည့်အခါတွင်သာ စစ်မှန်သော ယုံကြည်ခြင်း ပိုင်ဆိုင်နိုင်ကြသည်။) ဤသိနားလည်မှုသည် မဖြစ်စလောက်သာ မှန်ကန်သည်။ လူတို့သည် စစ်မှန်သော ယုံကြည်ခြင်းကို မည်သို့ ပိုင်ဆိုင်လာနိုင်သနည်း။ စစ်မှန်သော ယုံကြည်ခြင်း၏ သရုပ်သကန်များမှာ အဘယ်နည်း။ လူတို့တွင် စစ်မှန်သော ယုံကြည်ခြင်းရှိပါက ဘုရားသခင်နှင့်ပတ်သက်၍ ၎င်းတို့ အထင်လွဲပြီး မကျေမနပ် ဖြစ်ကြလိမ့်မည်လော။ ဘုရားသခင်ကို ဆန့်ကျင်မှုတစ်ခုတလေ ပြုကြလိမ့်မည်လော။ (ပြုကြမည်မဟုတ်ပါ။) လူတို့တွင် စစ်မှန်သည့် ယုံကြည်ခြင်းရှိပါက ဘုရားသခင်ကို ပုန်ကန်ကြလိမ့်မည်လော။ လူတို့သည် မိမိတို့ကိုယ်ပိုင် အယူအဆများနှင့် စိတ်ကူးများအရ ကောင်းသောအရာ လုပ်ဆောင်ကာ လူကောင်းများဖြစ်ရန် ကြိုးစားကြချိန်တွင် ဘုရားသခင်ကို စိတ်ကျေနပ်စေနိုင်ကြသလော။ (မကျေနပ်စေနိုင်ကြပါ။) ယုံကြည်မှု၊ ခံယူချက်နှင့် စစ်မှန်သော ယုံကြည်ခြင်းတို့နှင့်ဆိုင်သည့် ဤအယူအဆသုံးခုကို ဘေးဖယ်ထားရင်း ကိစ္စရပ်တစ်ခုကို ဦးစွာပထမ မိတ်သဟာယပြုကြစို့။ ပေတရုသည် ကယ်တင်ခြင်းခံရကာ စုံလင်အောင်ပြုခြင်းမခံရမီတွင် မည်သည့်အရာကို လူသိထင်ရှား လုပ်ဆောင်ခဲ့သနည်း။ (သခင်ဘုရားကို သုံးကြိမ် ငြင်းပယ်ခဲ့ပါသည်။) သခင်ဘုရားကို သုံးကြိမ်မငြင်းပယ်မီ အခြားမည်သည့်အရာကို ပေတရု လုပ်ဆောင်ခဲ့သနည်း။ သခင်ယေရှုက သူ ကားစင်တင်သတ်ခံရမည် ဖြစ်ကြောင်း ပြောသည့်အခါ ပေတရုက မည်သည့်အရာ ပြောခဲ့သနည်း။ (“သခင်၊ ကိုယ်တော်၌ ဤသို့မဖြစ်ပါစေနှင့်။ ဤအမှုသည် ကိုယ်တော်၌ မရောက်ရာ” (ရှင်မဿဲခရစ်ဝင် ၁၆:၂၂)) ပေတရုအား ဤအရာကို ပြောဆိုစေခဲ့သည်မှာ စစ်မှန်သော ယုံကြည်ခြင်းလော။ (မဟုတ်ပါ။) သို့ဆိုလျှင် မည်သည့်အရာဖြစ်သနည်း။ လူ၏ စေတနာများဖြစ်ပြီး ဘုရားသခင်၏ အမှုတော်ကို နှောင့်ယှက်ခြင်းတစ်ခု ဖြစ်ခဲ့သည်။ ဤစေတနာမျိုးကို ပေတရုက မည်သည့်အရာတွင် ရရှိခဲ့သနည်း။ (လူသား အလိုဆန္ဒမှ ရရှိပါသည်။) သူသည် ထိုသို့သော လူသားအလိုဆန္ဒကို အဘယ်ကြောင့် လက်သင့်ခံခဲ့သနည်း။ ဘုရားသခင်၏ ရည်ရွယ်ချက်များကို သူ နားမလည်ခဲ့ပေ။ သခင်ယေရှု၏ အမှုတော်က မည်သည့်အရာ ဖြစ်သည်ကို သူ နားမလည်ခဲ့သကဲ့သို့ သခင်ယေရှုအပေါ် စစ်မှန်သည့် သိနားလည်မှု မရှိခဲ့ပေ။ သူသည် သခင့်ကို လေးစားကြည်ညိုမှုကြောင့်မျှဖြင့် သူ့နောက်လိုက်ခဲ့ခြင်း ဖြစ်သည်။ သူသည် သခင့်ကို သူ၏ စိတ်နှလုံးတွင် ကိုးကွယ်ခဲ့သောကြောင့် သခင့်ကို ချစ်ခင်ကာ ကာကွယ်ပေးချင်ခဲ့သည်။ သူက “ဤအရာသည် ကိုယ်တော့်အပေါ် မည်သည့်အခါတွင်မျှ မကျရောက်ရပါ။ ထိုဝေဒနာကို ကိုယ်တော် ခံစား၍မဖြစ်ပါ။ ဆင်းရဲဒုက္ခကို လိုအပ်လျှင် ကျွန်ုပ် ဆင်းရဲဒုက္ခခံမည်။ ကိုယ်တော်၏ နေရာတွင် ကျွန်ုပ် ဆင်းရဲဒုက္ခခံပါမည်”ဟု တွေးခဲ့သည်။ ဘုရားသခင်၏ ရည်ရွယ်ချက်များကို သူ မသိခဲ့သကဲ့သို့ သူသည် လူသားအလိုဆန္ဒမှလာသည့် စေတနာနှင့်ဆိုင်သောအရာ တစ်စုံတစ်ခုရှိခဲ့ပြီး အမှုအရာကို မဖြစ်အောင် တားဆီးချင်ခဲ့သည်။ ထို့ကြောင့် သူ့အား မည်သည့်အရာက ဤသို့ ပြုမူဆောင်ရွက်စေခဲ့သနည်း။ တစ်နည်းအားဖြင့် တစ်ဇောက်ကန်းလုပ်ခြင်း၊ လူသားအလိုဆန္ဒနှင့် နားလည်ရန် ပျက်ကွက်ခြင်းကြောင့် ဖြစ်သည်။ နောက်တစ်နည်းအားဖြင့် ဘုရားသခင်၏ အမှုတော်ကို သူ နားမလည်ခဲ့ခြင်းကြောင့် ဖြစ်ပေသည်။ သူသည် စစ်မှန်သည့် ယုံကြည်ကိုးစားမှုဖြင့် ဤအရာကို လုပ်ဆောင်ခဲ့သလော။ (မဟုတ်ပါ။) သို့ဆိုလျှင် သူသည် အဘယ်ကြောင့် ထိုသို့သော စေတနာများ ရှိလာခဲ့သနည်း။ ထိုသို့သော စေတနာများသည် သမ္မာတရားနှင့် ကိုက်ညီပါသလော။ ကောင်းသော လုပ်ဆောင်ချက်များ ပါဝင်သလော။ သူသည် ကောင်းမွန်စွာ လုပ်ဆောင်ရန် ကြိုးစားပြီး စေတနာများနှင့် စစ်မှန်ရိုးသားမှုဖြင့် ပြုမူဆောင်ရွက်ခဲ့သော်လည်း သူ၏ လုပ်ရပ်များ၏ သဘာဝမှာ အဘယ်နည်း။ ထိုအရာများသည် စစ်မှန်သော ယုံကြည်ခြင်းကြောင့် ဖြစ်ပေါ်သည့် အပြုအမူများနှင့် လုပ်ရပ်များ ဖြစ်သလော။ (မဟုတ်ပါ။) ယခုတွင် ရှင်းပေသည်၊ အဖြေမှာ လုံးဝ မဟုတ်ပေ။ ထို့ကြောင့် ဤသည်မှာ ယုံကြည်မှုတစ်ခု ဖြစ်သလော။ (ဟုတ်ပါသည်။) ယုံကြည်မှုက မည်သည့်အရာဖြစ်သည်ကို ပြောဆိုရန် ဤအရာကို အသုံးပြုကြစို့။ ယုံကြည်မှုသည် လူသား အယူအဆများ၊ စိတ်ကူးများနှင့် အနီးကပ်ဆုံး ကိုက်ညီသော ကောင်းမွန်သည့် တောင့်တမှုနှင့် ကောင်းမွန်သည့် လိုအင်ဆန္ဒတစ်မျိုး ဖြစ်သည်။ ထိုအရာမှာ လူသားမျိုးနွယ်က ကောင်းမွန်၊ မှန်ကန်ပြီး အပြုသဘောဆောင်သည့် အရာအဖြစ် ယေဘုယျအားဖြင့် ယူဆကြသည့် တစ်စုံတစ်ရာ ဖြစ်သည်။ လူသား အယူအဆများ၊ ခံယူချက်များနှင့် လုံးဝ ကိုက်ညီသည့် အတွေးကောင်းတစ်မျိုး၊ စိတ်ကူးကောင်းတစ်မျိုး၊ အလေ့အကျင့်ကောင်းနှင့် ကောင်းမွန်သည့် စိတ်လှုံ့ဆော်မှုတစ်မျိုး ဖြစ်သည်။ ထိုအရာမှာ လူသားများ တောင့်တသည့်အရာဖြစ်သည်။ ဤသည်မှာ ယုံကြည်လက်ခံမှု ဖြစ်၏။ ယုံကြည်လက်ခံမှုသည် စစ်မှန်သော ယုံကြည်ခြင်း မဟုတ်။ လူသား အလိုဆန္ဒမှ လုံးဝ လာပြီး ဘုရားသခင် တောင်းဆိုသည့် စံနှုန်းများနှင့် မကိုက်ညီသောကြောင့်၊ ယုံကြည်လက်ခံမှုသည် စစ်မှန်သည့် ယုံကြည်ကိုးစားခြင်း မဟုတ်ပေ။ ပေတရုသည် ဧကန်အမှန် လူကောင်းတစ်ဦးဖြစ်ခဲ့သည်။ သူသည် ကောင်းမွန်သည့် လူ့သဘာဝတစ်ခု ပိုင်ဆိုင်ခဲ့ပြီး ရိုးရှင်းသည်၊ ရိုးသားသည်၊ သူ၏ လိုက်စားမှုတွင် စိတ်ပြင်းပြပြီး စိတ်အားထက်သန်ခဲ့သည်။ သူ၏ စိတ်နှလုံးတွင် သူသည် သခင်ယေရှု၏ ပင်ကိုလက္ခဏာကို သံသယများ မထားရှိခဲ့ပေ။ ထို့ကြောင့် သူသည် စိတ်ရင်းအမှန်ဖြင့် ဤစကားများကို မြွက်ဆိုနိုင်ခဲ့သည်။ “သခင်၊ ကိုယ်တော်၌ ဤသို့မဖြစ်ပါစေနှင့်။ ဤအမှုသည် ကိုယ်တော်၌ မရောက်ရာ” ဟူ၍ ဖြစ်သည်။ ထိုသို့သော အရာတစ်ခုကို သူ ပြောဆိုနိုင်ခဲ့ခြင်းက သူ၏ လူ့သဘာဝနှင့် တည်ကြည်မှုကို ပြသပေသည်။ ဤသည်မှာ လိုအင်ဆန္ဒတစ်မျိုး၊ စေတနာတစ်မျိုးဖြစ်ပြီး ယုံကြည်လက်ခံမှုတစ်မျိုးမှ ဖြစ်ပေါ်သည့် အပြုအမူ၊ အလေ့အကျင့်နှင့် ပြသမှုတစ်မျိုး ဖြစ်သော်လည်း ပေတရုတွင် ကြင်နာတတ်သော လူ့သဘာဝတစ်ခုရှိသည်ကို ငါတို့ မြင်နိုင်သည်။ သူသည် အပြုသဘောဆောင်ပြီး မှန်ကန်သည့် ယုံကြည်မှုများ ကိုင်စွဲခဲ့သော်လည်း ကံအကြောင်းမလှစွာပင် ဝိညာဉ်ရင့်ကျက်မှု သေးငယ်လွန်းသောကြောင့်၊ ဘုရားသခင်အကြောင်း သိရှိသည်မှာ အလွန်နည်းပါးခဲ့သောကြောင့်၊ ဘုရားသခင်၏ စီမံခန့်ခွဲမှု အစီအစဉ်ကို မသိခဲ့သောကြောင့်၊ ဘုရားသခင်က လုပ်ဆောင်ရန် ရည်ရွယ်ခဲ့သည့် အမှုကို မသိခဲ့သကဲ့သို့ ဘုရားသခင်၏ ရည်ရွယ်ချက်ကို နားမလည်ခဲ့သောကြောင့် လူသား အလိုဆန္ဒပေါ် လုံးဝ အခြေခံသည့် မိုက်မဲသော အရာတစ်ခုကို သူ လုပ်ဆောင်ခဲ့ပြီး ဘုရားသခင်၏ အမှုတော်ကို နှောင့်ယှက်ခဲ့သည်။ ထိုအရာမှာ ယုံကြည်လက်ခံမှုက ဖြစ်စေခဲ့သည့် လူသား လုပ်ရပ်တစ်ခုဖြစ်ပြီး သိသိသာသာပင် စစ်မှန်သည့် ယုံကြည်ခြင်း မဟုတ်ခဲ့ပေ။ တစ်စုံတစ်ဦးသည် ကောင်းမွန်သည့် အပြုအမူများကို ဖြစ်ပေါ်စေပြီး ၎င်းတို့အား စေတနာအချို့ရှိစေသည့် ထိုသို့သော ယုံကြည်လက်ခံမှုများကို ကိုင်စွဲပါက ၎င်းတို့ လုပ်ဆောင်သည့်အရာများကို ဘုရားသခင် သတိရအောက်မေ့လိမ့်မည်လော။ ဤအရာများကို ဘုရားသခင် မအောက်မေ့သောကြောင့် ထိုအရာများကို အချည်းနှီး လုပ်ဆောင်ထားခြင်း ဖြစ်ပေသည်။ ထိုအစား ဘုရားသခင်က “အချင်းရန်သူ၊ ငါ့နောက်သို့ဆုတ်လော့” (ရှင်မဿဲခရစ်ဝင် ၁၆:၂၃) ဟူ၍ ပြောဆိုခဲ့သည်။ ဤအရာကို အချိန်ယူ တွေးဆလော့။ လူတို့က အလွန်စာနာခြင်းမရှိဟု မြင်သည့် စကားများကို သခင်ယေရှုက အဘယ်ကြောင့် ပြောဆိုခဲ့သနည်း။ ပေတရု၏ ကောင်းမွန်သောရည်ရွယ်ချက်များကို မြင်သည့်အခါ သခင်ယေရှုက အဘယ်ကြောင့် နားလည်မှု မပြခဲ့သနည်း။ ဤကိစ္စရပ်အပေါ် ဘုရားသခင်၏ သဘောထားမှာ အဘယ်နည်း။ ပေတရု၏ ဤကောင်းမွန်သောရည်ရွယ်ချက်ကို ဘုရားသခင်က အသိအမှတ်ပြုခဲ့သလော။ (အသိအမှတ်မပြုခဲ့ပါ။) ဘုရားသခင်သည် ပေတရု၏ စိတ်နှလုံးကို စေ့စေ့စပ်စပ် ကြည့်ရှုစစ်ဆေးခဲ့ပြီး သူ့ထံတွင် မကောင်းသည့် ရည်ရွယ်ချက်များ မရှိသည်ကို မြင်ခဲ့သောကြောင့်၊ ဤကိစ္စရပ်၏ အနှစ်သာရကို ဘုရားသခင် ဖော်ထုတ်ရန် မလိုအပ်ခဲ့ပေ။ ယင်းမှာ အဆင်ပြေပါသလော။ (အဆင်မပြေပါ။) အဘယ်ကြောင့်နည်း။ လူတို့၏ ကောင်းမွန်သော ရည်ရွယ်ချက်များ၊ လူတို့၏ ယုံကြည်ံမှုများနှင့် လူတို့က ကောင်းမွန်သည်ဟု တွေးထင်သော်လည်း ဘုရားသခင်၏ ရည်ရွယ်ချက်များနှင့် မကိုက်ညီသည့်အရာများကို ဘုရားသခင်က အဘယ်သို့ ထင်မြင်သနည်း။ ထိုသို့သောအရာများသည် စာတန်ထံမှလာပြီး ဘုရားသခင်ကို အတိုက်အခံလုပ်ခြင်းတစ်ခုဖြစ်သည်ဟု ဘုရားသခင်က ပြော၏။ ဤသည်မှာ ဘုရားသခင် ယုံကြည်သည့်အရာ ဖြစ်သည်။ ထိုသို့သော အတွေးသည် လူသား တွေးခေါ်ပုံနှင့် ဆန့်ကျင်သလော။ (ဆန့်ကျင်ပါသည်။) လူ၏ ချစ်ခင်တွယ်တာမှုကြောင့် ပြုမူဆောင်ရွက်သည့်အခါ သာမန်လူတစ်ဦးသည် ပေတရုကို တုံ့ပြန်သည့်အနေဖြင့် မည်သည့်အရာကို လုပ်ဆောင်မည်နည်း။ ၎င်းတို့သည် မိမိတို့၏ စိတ်နှလုံးတွင် “ပေတရု၏ ရည်ရွယ်ချက်များက ကောင်းမွန်ပြီး ကိုယ်တော့်ကို သူ ကာကွယ်ပေးချင်သည်။ ပေတရုကို ဤပုံစံဖြင့် ဆက်ဆံခြင်းသည် မငဲ့ကွက်ရာကျသည်”ဟု တွေးလျက် ပေတရုအား သိက္ခာဆယ်ခွင့်ပေးကြမည်ဖြစ်ပြီး လူးသာလွန့်သာ အခြေအနေ ပေးကြလိမ့်မည်ဖြစ်သည်။ သို့ရာတွင် ဘုရားသခင်၏ လုပ်ရပ်များက လူသားအယူအဆများနှင့် မကိုက်ညီပေ။ ဘုရားသခင် ပြောဆိုခဲ့သည့် စကားများ၏ သဘာဝမှာ အဘယ်နည်း။ တစ်နည်းအားဖြင့် ထိုစကားများသည် ဖော်ထုတ်ခြင်းတစ်ခုဖြစ်သည်၊ နောက်တစ်နည်းအားဖြင့် ထိုစကားများသည် ရှုတ်ချခြင်းတစ်ခုဖြစ်ပြီး တတိယအနေဖြင့် တရားစီရင်ခြင်းတစ်ခု ဖြစ်သည်။ ဤစကားများကို ကြားရသည့်အခါ ပေတရုက မည်သို့ခံစားခဲ့ရသနည်း။ သူသည် ပြစ်တင်ဆုံးမခြင်းခံခဲ့ရပြီး ဓါးတစ်စင်းက သူ၏ နှလုံးကို ထိုးမွှေသည့်အလား ဖြစ်ခဲ့သည်။ သူသည် အလွန် ယူကျုံးမရဖြစ်ပြီး “အို ဘုရားသခင်၊ ကိုယ်တော်ကို ကျွန်ုပ် စိတ်ရင်းအမှန်ဖြင့် ချစ်ပါသည်။ ကိုယ်တော်ကို ကျွန်ုပ် အလွန်ယုံကြည်သည်၊ အလွန် ချစ်ခင်ပြီး အလွန် ကာကွယ်ပေးချင်ပါသည်။ သို့သော် အဘယ်ကြောင့် ကိုယ်တော်က ကျွန်ုပ်ကို ဤသို့ဆက်ဆံပါသနည်း။ ကျွန်ုပ် စာတန်ဖြစ်သည်ဟု ကိုယ်တော် ပြောပြီး နောက်သို့ဆုတ်ရန် အမိန့်ပေးသည်။ ကျွန်ုပ် စာတန်ဖြစ်ပါသလော။ ကျွန်ုပ်သည် ကိုယ်တော့်နောက်သို့ စိတ်ရင်းအမှန်ဖြင့် လိုက်သည့် လူတစ်ဦး မဟုတ်ပါလော။ ဤသို့ဆိုလျှင် ကိုယ်တော်သည် ကျွန်ုပ်ကို အဘယ်ကြောင့် စာတန်အဖြစ် မြင်နိုင်ပါသနည်း။ ထို့အပြင် ကိုယ်တော်သည် ကျွန်ုပ်ကို ကိုယ်တော့်နောက်သို့ဆုတ်ရန် ပြောလျက် အလွန် မငဲ့ကွက်ခဲ့ပါ။ ထိုအရာမှာ အလွန် နာကျင်ရသည်၊ အလွန် စိတ်ဆင်းရဲရပါသည်”ဟု မိမိဘာသာ တွေးလျက် နားမလည်ခဲ့ပေ။ ဘုရားသခင်က ထိုသို့သော အရာများကို ဤသို့ ကိုင်တွယ်ကာ သဘောထားခြင်းမှ၊ လူသား ယုံကြည်ံမှုအပေါ် ဘုရားသခင်၏ သဘောထားကို သင်တို့ မြင်နိုင်ကြသလော။ (ရှုတ်ချခြင်း၊ တရားစီရင်ခြင်း၊ ဖော်ထုတ်ခြင်းဖြစ်သည်။) မှန်ပေ၏။ ဘုရားသခင်သည် ထိုသို့သောအရာများကို မနှစ်သက်ရုံမက ရွံမုန်းပြီး အဆိုးရွားဆုံးအနေဖြင့် ထိုသို့သောအရာများကို ရှုတ်ချသည်။ ဘုရားသခင် ထုတ်ဖော်ပြပြီးသည့် ဤအရာများမှ ဘုရားသခင်၏ စိတ်သဘောထားကို သင်တို့ မြင်ကြပြီလော။ (ဘုရားသခင်၏ စိတ်သဘောထားက ဖြောင့်မတ်ပါသည်။) ဤသည်မှာ မုချ ထိုသို့ဖြစ်ပေသည်။ အခြား မည်သည့်အရာ ရှိသေးသနည်း။ ဘုရားသခင်အတွက် စိတ်ရှည်ခြင်း၊ သနားကရုဏာ၊ သည်းခံခြင်းနှင့် မေတ္တာကျေးဇူးတော်တို့သည် လူတို့အဖို့ အလွန် အကျိုးပြုသော်လည်း၊ ထိုအရာများသည် လက်ခံရန် လွယ်ကူသည်ဟု လူတို့မြင်သည့် ဘုရားသခင်၏ အရာအားလုံးနှင့် ဖြစ်ခြင်း၏ အစိတ်အပိုင်းများ ဖြစ်သော်လည်း၊ ပြီးလျှင် ထိုအရာများသည် လူတို့အပေါ် ဘုရားသခင် အမြဲ ထုတ်ဖော်ပြပြီး ပေးသနားသည့် အရာများဖြစ်သော်လည်း လူတို့က ဘုရားသခင်၏ စိတ်သဘောထားကို ပုန်ကန်ပြစ်မှားကာ သူ၏ စည်းမျဉ်းများကို ချိုးဖောက်မိသည်နှင့်တစ်ပြိုင်နက် ၎င်းတို့ကို ဘုရားသခင်က မည်သို့ ကိုင်တွယ်ဖြေရှင်းလိမ့်မည်နည်း။ ဘုရားသခင်က ၎င်းတို့ကို ရှုတ်ချပေသည်။ ဘုရားသခင်က “လူတို့သည် ဤအရာကို ကောင်းသောရည်ရွယ်ချက်များဖြင့် လုပ်ဆောင်ခဲ့ပြီး ဖုံးကွယ်ထားသည့် ရည်ရွယ်ချက်များ မရှိသောကြောင့် ဤတစ်ကြိမ်တွင် သူတို့ကို ငါ ချမ်းသာပေးလိုက်မည်”ဟု ဆိုလျက် လူတို့ထံ မပြတ်သားသော စကားများ မပြောပေ။ လူသားများနှင့် မတူသည်မှာ ဘုရားသခင်သည် မည်သည့်အလယ်အလတ်လမ်းကိုမျှ ခွင့်မပြုသကဲ့သို့လူသား၏စိတ်တွင်လည်း မသန့်စင်မှုများကို ခွင့်မပြုပေ။ တစ်သည် တစ်ဖြစ်သည်။ နှစ်သည် နှစ်ဖြစ်သည်။ အမှန်က အမှန်ဖြစ်ပြီး အမှားက အမှားဖြစ်သည်။ ဘုရားသခင်အတွက်မူ မပြတ်သားခြင်းများ မရှိချေ။ သခင်ယေရှုကို ပေတရု ပြောဆိုခဲ့သည့်အရာဖြစ်သည့် “သခင်၊ ကိုယ်တော်၌ ဤသို့မဖြစ်ပါစေနှင့်။ ဤအမှုသည် ကိုယ်တော်၌ မရောက်ရာ”ဟူသည်ကို စိတ်ဖြာလေ့လာဆွေးနွေးခြင်းအားဖြင့် ယုံကြည်မှုက မည်သည့်အရာဖြစ်သည်ကို လူတို့ မြင်နိုင်သည်။ ယုံကြည်မှုများကို စွဲကိုင်သည့်လူများက ဘုရားသခင်ကို စိတ်ကျေနပ်စေနိုင်သလော။ ယုံကြည်ံမှုများက စစ်မှန်သည့် ယုံကြည်ခြင်းကို ဖြစ်စေနိုင်သလော။ ယင်းတို့သည် ဘုရားသခင်၌ လူတို့၏ စစ်မှန်သည့် ယုံကြည်ခြင်းကို အစားထိုးနိုင်သလော။ (အစားမထိုးနိုင်ပါ။) အစားမထိုးနိုင်ပေ။ ယင်းမှာ လုံးဝ မှန်ပေသည်။

အဆုံးတွင် ယုံကြည်လက်ခံမှုများသည် မည်သည့်အရာများ ဖြစ်သနည်း။ ယင်းတို့သည် စိတ်ကူးနှင့် အယူအဆတစ်မျိုး၊ ကောင်းမွန်သည့် လိုအင်ဆန္ဒများ၊ ကောင်းမွန်သည့် ရည်မှန်းချက်များနှင့် လူတို့ ထူထောင်သည့် အဆင့်မြင့် စံများ ဖြစ်သည်။ ဤအရာများကို ထူထောင်သည့်နောက်တွင် လူတို့သည် လူသား ရည်ရွယ်ချက်ကောင်းများ၊ လူသား အားထုတ်မှု၊ လူသား၏ ဆင်းရဲဒုက္ခခံလိုစိတ် သို့မဟုတ် ပိုများသည့် လူသား၏ ကောင်းမှုများအပေါ် အမှီပြုခြင်းအားဖြင့် ယင်းတို့ကို လိုက်စားကာ ရရှိလျက် ဤဦးတည်ချက်ဖြင့် တက်သုတ်နှင်ကြလေသည်။ ဤနေရာတွင် မည်သည့်အရာ ချို့တဲ့နေသနည်း။ ယုံကြည်လက်ခံမှုကို ကိုင်စွဲသောလူတို့သည် အဘယ်ကြောင့် ဘုရားသခင်ကို စိတ်ကျေနပ်အောင် မလုပ်နိုင်ကြသနည်း။ (၎င်းတို့၏ ယုံကြည်လက်ခံမှုများအပေါ် အခြေခံ၍ လူတို့သည် ဘုရားသခင်၏ အမှုတော်ကို နှောင့်ယှက်ကာ အဖျက်အမှောင့် လုပ်ကြပါသည်။) ဤသည်မှာ သိသာထင်ရှားသည့် သွင်ပြင်လက္ခဏာတစ်ခု ဖြစ်သည်။ ထို့အပြင် လူတို့က မိမိတို့၏ ယုံကြည်လက်ခံမှုများပေါ် အခြေခံ၍ အမှုအရာများ လုပ်ဆောင်သည့်အခါ ၎င်းတို့ လုပ်ဆောင်သည့်အရာတွင် သမ္မာတရား တစ်ခုတလေ ရှိသလော။ (မရှိပါ။) ပေတရု လုပ်ဆောင်ခဲ့သည့်အရာကို စိတ်ဖြာလေ့လာဆွေးနွေးကြစို့။ ပေတရုက “သခင်၊ ကိုယ်တော်၌ ဤသို့မဖြစ်ပါစေနှင့်။ ဤအမှုသည် ကိုယ်တော်၌ မရောက်ရာ”ဟု ပြောခဲ့သည်။ ဤစကားများတွင် သမ္မာတရား ရှိသလော။ (မရှိပါ။) “ဤအမှုသည် ကိုယ်တော်၌ မရောက်ရာ”ဆိုခြင်းအားဖြင့် မည်သည့်အရာကို သူ ဆိုလိုသနည်း။ ဤအမှုသည် ဘုရားသခင်၌ အဘယ်ကြောင့် ရောက်၍မရသနည်း။ ဤအရာအားလုံးက ဘုရားသခင်၏ အချုပ်အခြာအာဏာအောက်တွင် မရှိခြင်းကြောင့် ဖြစ်နိုင်မည်လော။ ဘုရားသခင်သည် ဤအရာအားလုံးတွင် ဆုံးဖြတ်ပိုင်ခွင့် မရှိသလော။ ဘုရားသခင်က ယင်းကို ဖြစ်ခွင့်ပေးပါက ဖြစ်လိမ့်မည်ဖြစ်သည်။ ဘုရားသခင်က ဖြစ်ခွင့်မပေးပါက ထိုအရာကို ရှောင်ရှားရမည် မဟုတ်လော။ ပေတရု၏ စကားများဖြစ်သည့် “ဤအမှုသည် ကိုယ်တော်၌ မရောက်ရာ”ဟူသည်က ဤအရာအားလုံးကို ပြောင်းလဲနိုင်မည်လော။ ဤကိစ္စရပ်တစ်ခုလုံး၏ ဖြစ်ပွားမှု၊ တိုးတက်မှုနှင့် ရလဒ်တို့ကို မည်သူက ဆုံးဖြတ်သနည်း။ (ဘုရားသခင်က ဆုံးဖြတ်ပါသည်။) သို့ဆိုလျှင် ပေတရု ပြောဆိုခဲ့သည့် ဤစကားများက အဘယ်အရာ ဖြစ်သနည်း။ ယင်းတို့သည် မိုက်မဲသော စကားများ၊ မသိနားမလည်သော စကားများ၊ စာတန်၏ ကိုယ်စား ပြောဆိုထားသည့် စကားများဖြစ်သည်။ ဤသည်မှာ လူသား ယုံကြည်လက်ခံမှုများက ဖြစ်စေသည့် အကျိုးဆက်ဖြစ်သည်။ ဤသည်မှာ ဆိုးရွားသည့် ပြဿနာတစ်ခုလော။ (ဆိုးရွားပါသည်။) အဘယ်မျှ ဆိုးရွားပါသနည်း။ (ထိုအရာသည် ဘုရားသခင်ကို အတိုက်အခံလုပ်ခြင်းနှင့် စာတန်၏ ထွက်ပေါက်အဖြစ် ပြုမူဆောင်ရွက်ခြင်း ဖြစ်သည်။) မှန်၏။ ထိုအရာမှာ စာတန်၏ ထွက်ပေါက်အဖြစ် ပြုမူဆောင်ရွက်ခြင်းဖြစ်သည်၊ ဆိုလိုသည်မှာ စာတန်၏ ကိုယ်စားလှယ်အဖြစ် ဘုရားသခင်ကို အတိုက်အခံလုပ်ခြင်းနှင့် ဘုရားသခင်၏ အမှုကို ဖြိုဖျက်ခြင်းဖြစ်သည်။ ထိုကိစ္စတွင် သခင်ယေရှုက ပေတရုပြောခဲ့သည့်အတိုင်း လုပ်ဆောင်ခဲ့ပါက လူသားမျိုးနွယ်ကို ကယ်တင်ခြင်းတည်းဟူသော သူ၏ အမှုတော် ပျက်စီးသွားမည် မဟုတ်လော။ ပေတရုက ပြောဆိုခဲ့သည့် ဤစကားများ၏ သဘာဝမှာ အဘယ်နည်း။ (ယင်းတို့က ဘုရားသခင်၏ အမှုတော်ကို နှောင့်ယှက်ပါသည်။) ဤအရာကြောင့် ဘုရားသခင်သည် “အချင်းစာတန်၊ ငါ့နောက်သို့ဆုတ်လော့”ဟူသည့် ဤဒေါသထွက်သော စကားများကို မညှာမတာ ပြောဆိုခဲ့ခြင်း ဖြစ်သည်။ ဤစကားများသည် ပြစ်တင်ရှုတ်ချခြင်းအပြင် တရားစီရင်ခြင်းလည်း ဖြစ်ပေသည်။ ယင်းတို့တွင် ဘုရားသခင်၏ စိတ်သဘောထား တည်ပေသည်။ လူတို့သည် ထိုသို့သော ယုံကြည်လက်ခံမှုများ၊ ရည်ရွယ်ချက်ကောင်းများ၊ လူသား လိုအင်ဆန္ဒများ၊ နှစ်သက်ဖွယ်ကောင်းသော လူသား ဆန္ဒများနှင့် လူသားများက အပြုသဘောဆောင်ကာ မှန်ကန်ပြီး ကောင်းမွန်သည်ဟု စွဲကိုင်ကြသည့် ထိုအရာများအားလုံးနှင့် ရောနှောထားသည့် ယုံကြည်လက်ခံမှုများကို စွဲကိုင်သည့်အခါ ဘုရားသခင်က ဤအရာကို အသိအမှတ်ပြုသလော။ (အသိအမှတ်မပြုပါ။) လူတို့က ဤအရာများအားလုံးကို ကောင်းမွန်သည့် အရာများအဖြစ် ဖြစ်ကြသည်၊ ထို့ကြောင့် ဘုရားသခင်က သူ၏ အသိအမှတ်ပြုခြင်းကို အဘယ်ကြောင့် မပေးသနည်း။ တစ်နည်းအားဖြင့် လူတို့တွင် ဘုရားသခင်နှင့်ဆိုင်သည့် စစ်မှန်သော အသိပညာ မရှိကြသောကြောင့် ဖြစ်သည်။ ဤသည်မှာ ယေဘုယျဖြစ်သော အကြောင်းတရား ဖြစ်သည်။ ထို့အပြင် လက်တွေ့ကျသည့် ရှုထောင့်အမြင်မှ ကြည့်လျှင် လူတို့သည် ဘုရားသခင် ပြောဆိုသည့် စကားများနှင့် သူ ဆောင်ရွက်သည့် လုပ်ဆောင်ချက်များကို အမှန်တကယ် ကျိုးနွံနာခံခြင်း မရှိကြသကဲ့သို့ ဤအရာများကို ၎င်းတို့ အမှန်တကယ် သဘောပေါက်နားလည်ခြင်း မရှိကြချေ။ လူသား တွေးခေါ်မှုအရ ၎င်းတို့က ဘုရားသခင်အား အမြဲဆိုသလို ဤအရာမလုပ်ရန်၊ ထိုအရာမလုပ်ရန် ဆန္ဒရှိကြသည်။ ၎င်းတို့က “ဘုရားသခင်အနေဖြင့် ဤသို့ ပြုမူဆောင်ရွက်ခြင်းသည် တကယ် မကောင်းပါ။ ဤသို့ ပြုမူဆောင်ရွက်ခြင်းသည် ငါတို့ မျှော်လင့်ကြမည့်အရာ မဟုတ်၊ လူတို့အတွက် သိပ်ထောက်ထားသောအရာ မဟုတ်ပါ”ဟု အမြဲ တွေးကြသည်။ ထိုသို့သောအရာများကို လူတို့ ကြုံရသည့်အခါ အယူအဆများ မကြာခဏ ဖြစ်ပေါ်ကြသည်၊ လူဖန်တီးသည့် စိတ်ကူးများနှင့် ပြည့်ကြပြီး အမှုအရာများကို လုပ်ဆောင်သည့် လူသားနည်းလမ်းမျိုးစုံကို အားကိုးအားထားပြုကြသည်။ ဤတွင် ကျိုးနွံနာခံမှုမရှိ၊ ဘုရားသခင်နှင့်ဆိုင်သော စစ်မှန်သည့် အသိပညာမရှိ၊ စစ်မှန်သည့် ကြောက်ရွံ့ခြင်းမရှိ၊ ဘုရားသခင်၏ အမှုတော်ကို နှောင့်ယှက်ခြင်းနှင့် ဖြိုဖျက်ခြင်းတစ်ခုသာ ရှိသည်။ ထိုအရာသည် စစ်မှန်သော ယုံကြည်ခြင်းနှင့်ဆိုင်သည့် အရိပ်လက္ခဏာ တစ်ခုမျှ မရှိပေ။ ထို့ကြောင့် ပေတရုသည် ထိုစကားများကို ပြောဆိုပြီးသည့်နောက်တွင် တရားစီရင်ခံခဲ့ရခြင်း ဖြစ်သည်။ တရားစီရင်ခြင်းကို ရရှိပြီးသည့်နောက်တွင် တစ်ခုတလေကို သူ ရရှိခဲ့သလော။ (သူသည် မိမိအကြောင်းနှင့် ဘုရားသခင်၏ စိတ်သဘောထားအကြောင်းကို အနည်းငယ် ပို၍ နားလည်နိုင်ခဲ့သည်။) ထိုသို့သော တရားစီရင်ခြင်းသည် ကောင်းသောအရာတစ်ခုလော၊ သို့မဟုတ် ဆိုးသော အရာတစ်ခုလော။ အနည်းဆုံးအနေဖြင့် ထိုအရာမှာ သူ့အား “သခင်၊ ကျွန်ုပ်သည် စာတန်ဖြစ်ပါသလော။ ကျွန်ုပ် ကိုယ်တော့်ကို အမှန်တကယ် ယုံကြည်ပါသည်။ ကျွန်ုပ်သည် ကိုယ်တော့်ကို ချစ်သောသူတစ်ဦးဖြစ်သည်၊ ကိုယ်တော်၏ သစ္စာရှိသော နောက်လိုက်တစ်ဦးဖြစ်သည်။ အဘယ်သို့ စာတန်ဖြစ်နိုင်ရသနည်း”ဟု ရပ်တန့်ကာ စဉ်းစားစေခဲ့သည့် သူ့ကို မှင်တက်မိသွားစေခဲ့သောအရာတစ်ခု ဖြစ်သည်။ ထိုအရာကို တစ်ဖန် သေချာတွေးဆသည့်အခါ သူက “သခင်ယေရှုက ငါ့ကို ထိုမျှ ရှင်းလင်းပြီး ရိုးရှင်းသည့် စကားများဖြင့် ပြစ်တင်မောင်းမဲခဲ့သည်။ သူ့နောက်သို့ဆုတ်ရန် ငါ့ကို ပြောခဲ့ပြီး စာတန်ကဲ့သို့ ပြစ်တင်မောင်းမဲခဲ့သည်။ ဤသည်မှာ ငါသည် ဤကိစ္စရပ်တွင် စာတန်၏ကိုယ်စား ပြုမူဆောင်ရွက်ခဲ့သည်ဟု ဆိုလိုသည်။ မည်သည့်လူစားမျိုးသည် စာတန်၏ကိုယ်စား ပြုမူဆောင်ရွက်နိုင်သနည်း။ ဘုရားသခင်နှင့် သဟဇာတမဖြစ်သည့် လူတစ်ဦး ဖြစ်သည်။ ထိုသို့သော လူတစ်ဦးသည် အချိန်မရွေး၊ နေရာမရွေး၊ ဘုရားသခင်၏ ရန်သူဖြစ်လာလျက် ဘုရားသခင်ကို အတိုက်အခံလုပ်ကာ သစ္စာဖောက်နိုင်သည်၊ ဘုရားသခင်၏ အမှုတော်ကို ဖြိုဖျက်နိုင်ပြီး ဘုရားသခင်၏ အမှုတော်ကို အဖျက်အမှောင့်လုပ်ကာ ဖျက်ဆီးပစ်နိုင်သည်။ ဤသည်မှာ အလွန်ဆိုးရွားသည်။ ထိုကိစ္စတွင် ငါ ဘုရားသခင်နောက် အမြန်ဆုတ်ကာ နှုတ်ပိတ်နေလိုက်မည်”ဟု စဉ်းစားမိခဲ့သည်။ ဤအရာက ပေတရုသည် တဖြည်းဖြည်း အသိစိတ်ဝင်လာခဲ့ကြောင်း၊ သိနားလည်မှု ရရှိခဲ့ကာ ပြဿနာ၏ ဆိုးရွားမှုကို သဘောပေါက်ခဲ့ကြောင်း ပြသသည် မဟုတ်လော။ လူသည် အမြဲလူဖြစ်ကာ ဘုရားသခင်သည် အမြဲ ဘုရားသခင်ဖြစ်ပြီး လူနှင့် ဘုရားသခင်ကြားတွင် ကွာဟချက်တစ်ခုရှိသည်ကို သူ သဘောပေါက်ခဲ့သည်။ လူသည် ရည်ရွယ်ချက်ကောင်းများအရ ပြုမူဆောင်ရွက်သည့်အခါ ဤအရာကို အနှောင့်အယှက်နှင့် အဖျက်အမှောင့်လုပ်ခြင်းတစ်ခုအဖြစ် ဘုရားသခင်က မြင်သည်။ ဤသို့ တဖြည်းဖြည်း ရှေ့ဆက်လုပ်ဆောင်ခြင်းအားဖြင့် လူ့အပေါ် ဘုရားသခင်၏ တရားစီရင်ခြင်းသည် ကောင်းသော အရာတစ်ခု ဖြစ်သွားသလော။ (ဖြစ်သွားပါသည်။) သို့ဆိုလျှင် လူတစ်ဦးအတွက် မိုက်မဲမှုအနည်းငယ် ထုတ်ဖော်ပြရန်မှာ မကောင်းသည့်အရာတစ်ခု ဖြစ်သလော။ ဤကဲ့သို့ ကြည့်သည့်အခါ မကောင်းသည့် အရာတစ်ခု မဟုတ်ဘဲ ကောင်းသည့်အရာတစ်ခု ဖြစ်သည်။ ထိုအရာသည် ဖြစ်ချင်တော့ ကောင်းသည့်အရာတစ်ခု ဖြစ်သွားသည်ဟု အဘယ်ကြောင့် ငါတို့ ဆိုရသနည်း။ (ထိုအရာမှ လူတို့ အကျိုးရှိကြပါသည်။) မှန်၏၊ လူတို့သည် အကျိုးကျေးဇူးအချို့ကို ရရှိကြသည်။ ဤအကျိုးကျေးဇူးများသည် မည်သို့ဖြစ်လာသနည်း။ သင်သည် ဘုရားသခင်၏ တရားစီရင်ခြင်းကို ခံရပြီး ထိုအရာကို သင် ကျိုးနွံနာခံသည့်အခါ သင့်ကိုယ်သင် ဆန်းစစ်ပြီး ဘုရားသခင်ထံမှ လာသည့် အရာရာတိုင်း၊ ဘုရားသခင်၏ ဖော်ပြချက်များ၊ ဘုရားသခင်၏ ထုတ်ဖော်ချက်များအားလုံးနှင့် သင့်အပေါ် ဘုရားသခင် တောင်းဆိုသည့်အရာတိုင်းကို သင် လက်ခံပြီး ထိုအရာက သင်၏ စစ်မှန်မှု ဖြစ်လာကာ သင်၏ အသက်ဖြစ်လာသည့်အခါ သိပင်မသိလိုက်ဘဲနှင့် သင်၏ ဖောက်ပြန်ပျက်စီးခြင်းက သန့်စင်သွားလိမ့်မည်ဖြစ်သည်။ ထို့ကြောင့် တရားစီရင်ခံရခြင်းသည် မကောင်းသည့်အရာတစ်ခုလော၊ သို့မဟုတ် ကောင်းသည့်အရာတစ်ခုလော။ (ကောင်းသည့်အရာတစ်ခုဖြစ်ပါသည်။) တရားစီရင်ခြင်းကို ရရှိရန် သင်တို့ လိုလားနေသလော။ (ကျွန်ုပ်တို့ လိုလားနေပါသည်။) သို့ဆိုလျှင် သင်တို့သည် နေ့စဉ် တရားစီရင်ခံရပါက အဆင်ပြေမည်လော။ ဤအရာက သင့်အား စားခွင့်၊ အိပ်ခွင့်၊ ပုံမှန်အတိုင်း အနားယူခွင့် ပေးမည်မဟုတ်။ တစ်စုံတစ်ရာ ဖြစ်ပျက်သည့်အခါ ဘုရားသခင်က သင့်အား နောက်ဆုတ်ရန် ပြောမည်။ သူ အချိန်ရှိပါက သင့်ကို တရားစီရင်မည်။ ယင်းမှာ အဆင်ပြေမည်လော။ ဤအရာကို သင် ခံနိုင်မည်လော။ လူတို့သည် ဤအရာကို ခံနိုင်မည်မဟုတ်သကဲ့သို့ ထိုသို့သော အရာတစ်ခုကို ဘုရားသခင်က လုပ်ဆောင်မည်မဟုတ်။ သင် အလျင်အမြန် ကြီးထွားတိုးတက်ပြီး ရင့်ကျက်သည်ကို ဘုရားသခင်က အလေးအနက် လိုလားသည်။ ထို့ကြောင့် ဘုရားသခင်၏ တရားစီရင်ခြင်းတွင် အဆင့်များစွာ ရှိ၏။ တစ်ခါတစ်ရံ သူသည် ဒေါသထွက်ကောင်း ထွက်လာနိုင်ပြီး ထို့နောက်တွင် သင့်ကို နှစ်သိမ့်မှုအချို့ ပေးကောင်းပေးနိုင်သည်။ တစ်ခါတစ်ရံ သူသည် သင့်ကို ရိုက်နှက်ကောင်း ရိုက်နှက်နိုင်ပြီး ထို့နောက်တွင် သနားကရုဏာ ထားကောင်းထားနိုင်သည်။ ဘုရားသခင်သည် မကြာခဏ ဒေါသထွက်လာတတ်သော်လည်း သူ၏ ဒေါသကြားတွင် လူတို့ကို အသက်ရှူချိန်ပေးသည့် ကြားကာလများ ရှိ၏။ ဘုရားသခင်က လူတို့ကို ဤသို့ တိုက်ရိုက် တရားစီရင်ကာ ပြစ်တင်ရှုတ်ချသည့်အခါတွင်သာ အသက်တာတွင် ၎င်းတို့၏ ကြီးထွားတိုးတက်မှုကို အကူအညီ ပေးလိမ့်မည်ဖြစ်သည်။ သမ္မာတရားကို ရရှိရန် ဆင်းရဲဒုက္ခအနည်းငယ် ခံထိုက်ပေသည်။

ယုံကြည်လက်ခံမှုများကိုသာ စွဲကိုင်ကြသည့်လူများသည် ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်နိုင်ခြင်းမှ အလှမ်းဝေးကြပြီး ယုံကြည်လက်ခံမှုများသည် ဘုရားသခင်၌ စစ်မှန်သော ယုံကြည်ခြင်းအတွက် လုံလောက်သော အစားထိုးစရာတစ်ခုဖြစ်ခြင်းမှ အလှမ်းဝေးပေသည်။ ၎င်းတို့သည် ယုံကြည်လက်ခံမှုတစ်ခုပေါ် အခြေခံ၍ ဘုရားသခင်၌ ယုံကြည်ခြင်းရှိပါက လူတို့သည် ဘုရားသခင်ကို အမှန်တကယ် ကျိုးနွံနာခံပြီး ဘုရားကိုကြောက်ရွံ့သော စိတ်နှလုံး ပိုင်ဆိုင်ရန် မဆိုထားနှင့်၊ ဘုရားသခင်ရှေ့မှောက်သို့ မည်သည့်အခါတွင်မျှ အမှန်တကယ် မလာနိုင်ကြပေ။ ဤသည်မှာ အဘယ်ကြောင့်နည်း။ လူတို့၏ ယုံကြည်လက်ခံမှုများသည် သမ္မာတရားနှင့် မည်သည့်ပတ်သက်မှုမျှ မရှိသကဲ့သို့ ဘုရားသခင်၏ သတ်မှတ်ချက်များကို ပြည့်မီခြင်းမှ အလှမ်းဝေးပေသည်။ လူတို့တွင် ယုံကြည်လက်ခံမှုများရှိသည့်အခါ ဤအရာက သမ္မာတရားကို ၎င်းတို့ နားလည်သည်ဟု မဆိုလိုပေ။ ယုံကြည်လက်ခံမှုပေါ်အခြေခံသည့် ဘုရားသခင်၌ ယုံကြည်ခြင်းနှင့်အတူ၊ လူတို့သည် ဘုရားသခင်၏ အမှုတော်ကို မည်သည့်အခါတွင်မျှ နားလည်ကြလိမ့်မည် မဟုတ်သကဲ့သို့ ထိုအမှုတော်ကို နှောင့်ယှက်ကာ အဖျက်အမှောင့်လုပ်ရုံသာ တတ်နိုင်ပေသည်။ ယုံကြည်လက်ခံမှုကို အခြေခံသည့် ယုံကြည်ခြင်းသည် လူတို့သည် ဘုရားသခင်ကို ကျိုးနွံနာခံရန် မဆိုထားနှင့်၊ ဘုရားသခင်၏ ရည်ရွယ်ချက်များကို အလေးထားလိမ့်မည်ဟု မဆိုလိုပေ။ သို့ဆိုလျှင် ပေတရုကို နောက်ထပ် မည်သည့်အရာ ဖြစ်ပျက်ခဲ့ပါသနည်း။ သခင်ယေရှု ကားစင်တင်သတ်ခြင်းမခံရမီတွင် သူသည် ပေတရုထံ “ငါအမှန်ဆိုသည်ကား၊ ယနေ့ညဉ့်တွင်ကြက်မတွန်မှီ သင်သည်သုံးကြိမ်မြောက်အောင် ငါ့ကို ငြင်းပယ်လိမ့်မည်” (ရှင်မဿဲခရစ်ဝင် ၂၆:၃၄) ဟု ဆိုခဲ့သည်။ ပေတရုက တုံ့ပြန်သည့်အနေဖြင့် မည်သည့်အရာကို ပြောခဲ့သနည်း။ (“ကိုယ်တော်နှင့်တကွသေရသော်လည်း အကျွန်ုပ်သည်ကိုယ်တော်ကို မငြင်းမပယ်ပါ။” (ရှင်မဿဲခရစ်ဝင် ၂၆:၃၅)) ဟူ၍ ဖြစ်သည်။ ဤအရာက ပေတရုကို စိတ်ပျက်စေခဲ့ပြီး သခင်ပြောခဲ့သည့်အတိုင်း သူ လုပ်ဆောင်မည် မဟုတ်ဟု ငြင်းခဲ့သော်လည်း အဆုံးတွင် သခင်ယေရှု၏ စကားများကို အဖြစ်မှန်များက သက်သေထူခဲ့သည်။ ထိုအချိန်က ပေတရု၏ ယုံကြည်ကိုးစားခြင်းသည် သင်တို့ထက် သာ၍ ကြီးမားခဲ့သလော၊ နည်းပါးခဲ့သလော။ (သာ၍ကြီးမားခဲ့ပါသည်၊ သူသည် သခင့်ကို ကာကွယ်ရန်အလို့ငှာ ယဇ်ပရောဟိတ်မင်း အစေခံ၏ နားရွက်ကို ဖြတ်ခဲ့ပါသည်။) ယင်းမှာ တစ်ဇောက်ကန်းဖြစ်ခြင်းကြောင့် ဖြစ်သည်။ သခင်ယေရှုနှင့်ဆိုင်သည့် သူ၏ အသိနှင့် သခင်ယေရှု၏ ပင်ကိုလက္ခဏာကို အသိအမှတ်ပြုခြင်းတို့သည် သခင်ယေရှု၌ ပေတရု၏ ယုံကြည်ခြင်း အတိုင်းအတာကို ကိုယ်စားပြုပေသည်။ ဤအရာက သူ့အား “ငါ့ သခင်ကို ထိသောသူမည်သူမဆို ငါ အသက်စွန့်ကာ တိုက်ခိုက်မည်”ဟု ဆိုလျက် သခင်ယေရှုအတွက် အသည်းအသန် တိုက်ခိုက်စေခဲ့သည်။ သူ၏ ယုံကြည်ခြင်းသည် ဤအဆင့်ထိ ရောက်ရှိခဲ့ပြီးဖြစ်သော်လည်း ဘုရားသခင် အလိုရှိသည်မှာ လူ၏ တစ်ဇောက်ကန်းဖြစ်ခြင်းလော။ ဧကန်မုချ မဟုတ်ပေ။ ပေတရု၏ ယုံကြည်ခြင်းသည် သခင့်အတွက် သူ အသက်စွန့်မည့်အဆင့်ထိ ရောက်ရှိခဲ့သော်လည်း ထို့နောက်တွင် ပေတရုသည် အဘယ်ကြောင့် သခင့်ကို သုံးကြိမ် ငြင်းပယ်ခဲ့သေးသနည်း။ ယင်းမှာ သခင်ယေရှု၏ ပရောဖက်ပြုချက်အားဖြင့် ဤအရာကို သူလုပ်ဆောင်ဖို့ ကံစီမံထားခဲ့သောကြောင့် ဟုတ်သလော။ (မဟုတ်ပါ။) သို့ဆိုလျှင် အကြောင်းရင်းမှာ အဘယ်နည်း။ အဘယ်ကြောင့် သူသည် အလွန် သူရဲဘောကြောင်ခဲ့သနည်း။ သူသည် သခင်ယေရှုအတွက် အခြားသူများကို တိုက်ခိုက်ရင်း မိမိအသက်ကို စွန့်စားနိုင်ကာ တစ်စုံတစ်ဦး၏ နားရွက်ကို ဖြတ်ပစ်နိုင်ခဲ့သည်။ သခင်ယေရှုအတွက် သူ၏ ချစ်ခြင်းမေတ္တာကြောင့် သူသည် စိတ်ရင်းအမှန်ဖြင့် ဤစကားများကို ပြောဆိုကာ ထိုအတိုင်း ပြုမူဆောင်ရွက်နိုင်ခဲ့သည်၊ ယင်းက သူ၏ ထူးခြားသော စစ်မှန်ရိုးသားမှုကို ပြသခဲ့ပေသည်။ ထို့ကြောင့် အချိန်ကျလာသည့်အခါ သခင့်ကို သူ အဘယ်ကြောင့် အသိအမှတ် မပြုဝံ့ခဲ့သနည်း။ (အဘယ်ကြောင့်ဆိုသော် အကျိုးဆက်များကို သူ သိခဲ့သောကြောင့်ဖြစ်ပါသည်။ ထိုအချိန်က သူ့ကို ရောမစစ်သားများက မိသွားခဲ့လျှင် သူ အသေသတ်ခြင်း ခံခဲ့ရမည်ဖြစ်သည်။ အမိခံရမည်ကို သူ ကြောက်ခဲ့ပြီး ထို့အတူ သေခြင်းကိုလည်း ကြောက်ရွံ့ခဲ့သည်။) အဓိကအကြောင်းရင်းမှာ သူ၏ အသက်ကို ကယ်ဆယ်လိုသော သူ၏ လိုအင်ဆန္ဒဖြစ်သည်။ ပေတရုက ယုံကြည်လက်ခံမှုများ စွဲကိုင်ခဲ့သည်မှာ မှန်သော်လည်း စစ်မှန်သော ယုံကြည်ခြင်း၏ အရိပ်လက္ခဏာများ သူ့ထံတွင် ရှိခဲ့သလော။ ထိုအချိန်က သခင်ယေရှုက ခရစ်တော်၊ အသက်ရှင်သော ဘုရားသခင်၏ သားတော်နှင့် ဘုရားသခင် ကိုယ်တော်တိုင်ဖြစ်ကြောင်းကို ပေတရု သဘောပေါက်နှင့်ခဲ့ပြီးသား ဖြစ်သည်။ သူ့ထံတွင် ထိုသို့သော စစ်မှန်သည့် ယုံကြည်ခြင်း ရှိခဲ့သည်။ သို့ဆိုလျှင် သူသည် အဘယ်ကြောင့် အလွန် သူရဲဘောကြောင်ရသေးသနည်း။ (သူ ဝိညာဉ်ရင့်ကျက်မှု ကင်းမဲ့ခဲ့သောကြောင့် ဖြစ်ပါသည်။) သူသည် သူ၏ အသက်ကို မြတ်နိုးတန်ဖိုးထားကာ သေခြင်း၊ ဆင်းရဲဒုက္ခခံစားခြင်းနှင့် ရုပ်ပိုင်းဆိုင်ရာ ညှဉ်းဆဲမှုကို ကြောက်ရွံ့ခဲ့သည်။ အကြောင်းရင်းက မည်သည့်အရာ ဖြစ်ခဲ့သည်ဖြစ်စေ အဆုံးတွင် သူသည် သခင့်ကို သုံးကြိမ် ငြင်းပယ်ခဲ့ဆဲဖြစ်သည်။ ထိုအရာမှာ သခင်ယေရှုက “ငါအမှန်ဆိုသည်ကား၊ ယနေ့ညဉ့်တွင်ကြက်မတွန်မှီ သင်သည်သုံးကြိမ်မြောက်အောင် ငါ့ကို ငြင်းပယ်လိမ့်မည်”ဟု ဆိုခဲ့သည့်အတိုင်းပင် ဖြစ်သည်။ ပေတရု၌ ဤစကားများ ဧကန်အမှန် ပြီးပြည့်စုံခဲ့သည်။ အဘယ်ကြောင့် သခင်ယေရှုသည် ထိုသို့သော အရာများကို ပြောဆိုနိုင်ခဲ့ပြီး ပေတရုနှင့်ပတ်သက်၍ ထိုသို့သော ကောက်ချက်များချနိုင်ခဲ့သနည်း။ (ဘုရားသခင်သည် လူတို့၏ စိတ်နှလုံးများ အတွင်းကျကျကို စေ့စေ့စပ်စပ် ကြည့်ရှုစစ်ဆေးသည်။) ပေတရု၏ စိတ်နှလုံးတွင် ဘုရားသခင်က မည်သည့်အရာကို စေ့စေ့စပ်စပ် ကြည့်ရှုစစ်ဆေးခဲ့သနည်း။ (ပေတရု၏ ဝိညာဉ်ရင့်ကျက်မှုနှင့် ဘုရားသခင်၌ သူ၏ ယုံကြည်ခြင်း ဖြစ်သည်။) သခင်ယေရှုက ပေတရု၏ ဝိညာဉ်ရင့်ကျက်မှုနှင့် သူ၏ ယုံကြည်ကိုးစားခြင်း အတိုင်းအတာကို မြင်ခဲ့သည်။ ထိုသို့သော သေးငယ်သည့် ဝိညာဉ်ရင့်ကျက်မှုနှင့်အတူ သခင့်ကို သူ သုံးကြိမ်ငြင်းခဲ့သည်မှာ ထိုမျှ အံ့အားသင့်ဖွယ် ဖြစ်သလော။ သူ၏ ဝိညာဉ်ရင့်ကျက်မှုကြောင့် အခြေအနေကို ထောက်သော် သူ လုပ်ဆောင်ခဲ့သည့်အတိုင်း သူ ပြုမူခဲ့မည်မှာ ရှောင်လွှဲမရနိုင်ပေ။ သူသည် ထိုအချိန်က ထိုမျှနည်းပါးသည့် ယုံကြည်ကိုးစားမှုသာ အဘယ်ကြောင့် ရှိခဲ့ပါသနည်း။ (ထိုအချိန်တွင် ပေတရုသည် သခင်ယေရှုနောက် သုံးနှစ်ခန့် လိုက်ခဲ့ပြီးဖြစ်သောကြောင့် ဘုရားသခင်၏ အမှုတော်ကို တွေ့ကြုံခဲ့သည်မှာ အလွန်နည်းပါးခဲ့သည်။) သခင်ယေရှုနောက် သုံးနှစ်လိုက်ပြီးသည့်နောက်တွင်ပင် သူ၏ ယုံကြည်ကိုးစားမှုက အလွန်နည်းပါးခဲ့သည်။ ယင်းမှာ ထိုအချိန်က သူ၏ ဝိညာဉ်ရင့်ကျက်မှုဖြစ်ခဲ့သည်။ သူ၏ ဝိညာဉ်ရင့်ကျက်မှု ကြီးထွားတိုးတက်ခြင်းကို အတွေ့အကြုံ ဆက်လက်နက်သည်ထက် နက်လာခြင်းမှတစ်ဆင့် စွမ်းဆောင်ရရှိခဲ့ခြင်း ဖြစ်သည်။

စစ်မှန်သည့် ယုံကြည်ကိုးစားမှုမရှိဘဲ ဘုရားသခင်နောက် လိုက်ခြင်းသည် အဆင်ပြေသလော။ လူတို့အတွက် ဘုရားသခင်၌ စစ်မှန်သည့် ယုံကြည်ခြင်း ရှိရန်မှာ မည်သည့်အရာကို အမှန်တကယ် ဆိုလိုသနည်း။ ဤအရာကို ဖြစ်နိုင်သမျှ အရိုးရှင်းဆုံး ဝေါဟာရဖြင့် ပြောရမည်ဆိုပါက ထိုအရာမှာ ဘုရားသခင်၏ နှုတ်ကပတ်တော်များနှင့် အမှုတော်အားလုံးကို သင်၏ ယုံကြည်ကိုးစားမှု အတိုင်းအတာနှင့် သင် အမှန်တကယ် ယုံကြည်နိုင်သည့် အတိုင်းအတာ ဖြစ်သည်။ ဂဃနဏဆိုရလျှင် သင်၏ စိတ်နှလုံးတွင် ဘုရားသခင် ပြောဆိုသည့် စကားများ၏ ပြီးပြည့်စုံခြင်းနှင့် ပြီးပြည့်စုံခြင်း နည်းလမ်း၊ ဘုရားသခင် စီမံထားသည့် အရာများ၊ ဘုရားသခင်၏ အချုပ်အခြာအာဏာ၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များ၊ လူတို့၏ အနာဂတ် ခရီးပန်းတိုင်များကို ဘုရားသခင် စီစဉ်ပုံနှင့် အခြားထိုသို့သော အရာများအားလုံးကို သင် ယုံကြည်ပြီး အသိအမှတ်ပြုနိုင်သည့် အတိုင်းအတာအပြင် ဤအရာများ၌ စစ်မှန်သည့် ယုံကြည်ကိုးစားမှု သင်ရှိသည့် အတိုင်းအတာ ဖြစ်သည်။ ထိုအချိန်တွင် ပေတရုသည် သခင်ယေရှု၏ အမည်နာမကိုပင် အသိအမှတ်မပြုဝံ့ခဲ့၊ သို့မဟုတ် သခင်ယေရှုနှင့် သူ၏ ဆက်နွှယ်မှုကို အသိအမှတ်မပြုဝံ့ခဲ့ပေ။ သူ့ထံတွင် ယုံကြည်ကိုးစားမှု အနည်းငယ်သာ ရှိခဲ့ပြီး ဤနည်းပါးသည့် ယုံကြည်ကိုးစားမှုက သူ၏ အမှန်တကယ်ဖြစ်သော ဝိညာဉ်ရင့်ကျက်မှုကို ညွှန်ပြခဲ့သည်။ သူ၏ တကယ့် ဝိညာဉ်ရင့်ကျက်မှုမှာ အဘယ်နည်း။ (သူသည် သခင်ယေရှုကို ခရစ်တော်အဖြစ်သာ အသိအမှတ်ပြုခဲ့သော်လည်း ဘုရားသခင်ကို သိရှိခြင်း နည်းပါးခဲ့သည်။) သူ့ထံတွင် ထိုမျှသေးငယ်သည့် ဝိညာဉ်ရင့်ကျက်မှုရှိခဲ့ပြီး ဤအရာထက် ကျော်လွန်၍ မလုပ်ဆောင်နိုင်ခဲ့ပေ။ ထို့ကြောင့် သင်တို့အနေဖြင့် လတ်တလောတွင် ဘုရားသခင်၌ ယုံကြည်ခြင်း မည်သည့်အတိုင်းအတာထိ ရှိသနည်း။ သင်၏ ယုံကြည်ခြင်းသည် ပေတရု၏ ယုံကြည်ခြင်းထက် သာ၍ အားကောင်းသလော။ သာ၍ အားနည်းသလော။ အတူတူပင် ဖြစ်သလော။ (ခရစ်တော်ကို အသိအမှတ်ပြုခြင်းအရ အတူတူပင် ဖြစ်သည်။ ကျွန်ုပ်တို့သည် ပေတရုထက် သမ္မာတရားကို အနည်းငယ် သာ၍ သိနားလည်ကြသော်လည်း ဤသမ္မာတရားများစွာထဲသို့ မဝင်ရောက်ရသေးပါ။) ဘုရားသခင်၌ လူတို့၏ ယုံကြည်ခြင်းက သူသည် ဘုရားသခင်ဖြစ်ကြောင်း အသိအမှတ်ပြုခြင်း၊ ဘုရားသခင်သည် အရာရာကို စီစဉ်ညွှန်ကြားကာ စီစဉ်နိုင်ကြောင်းနှင့် သူသည် အရာခပ်သိမ်းအပေါ်၊ သင်၏ ကံကြမ္မာအပေါ်နှင့် သင်၏ ဘဝအပေါ် အချုပ်အခြာအာဏာ ရှိကြောင်း အသိအမှတ်ပြုခြင်းမျှတွင် ရပ်တန့်သွားလျှင်၊ ဤအရာကိုသာ သင် အသိအမှတ်ပြုသော်လည်း ယုံကြည်ခြင်း အရိပ်လက္ခဏာ အနည်းငယ်မျှသာ ရှိကာ ကျိုးနွံနာခံမှု အရိပ်လက္ခဏာမှာ ပို၍နည်းပါးပြီး မရှိသလောက်ပင်ဖြစ်သည့်အပြင် ဘုရားသခင်ကို စောင့်ဆိုင်းခြင်းနှင့် ရှာဖွေခြင်း အရိပ်လက္ခဏာ တစ်ခုမျှ မရှိပါက ဤသည်မှာ မည်သည့် ယုံကြည်ခြင်းမျိုး ဖြစ်သနည်း။ ဘုရားသခင်ကို သင် ယုံကြည်ကြောင်း၊ ဘုရားသခင်က အရာခပ်သိမ်းအပေါ် အချုပ်အခြာအာဏာရှိပြီး အရာရာကို စီစဉ်ညွှန်ကြားကြောင်း၊ လူတို့၏ အသက်တာများကို ဘုရားသခင်က ၎င်းတို့ထံ ပေးထားခြင်းဖြစ်ကြောင်းနှင့် သင့်ကို ဘုရားသခင် စေခိုင်းသည့် မည်သည့်အရာကိုမဆို လုပ်ဆောင်ကာ ဘုရားသခင်အတွက် သင်၏ အသက်ကိုပင် စွန့်မည်ဖြစ်ကြောင်း သင် အမြဲ ပြောဆိုသည်။ သို့ရာတွင် ထို့နောက်၌ လူတို့က “ယင်းမှာ သင်၏ ဘုရားသခင် ဖြစ်သလော”ဟု မေးကြသည့် ပေတရု တွေ့ကြုံခဲ့သကဲ့သို့သော အခြေအနေတစ်ခုကို သင် ကြုံရသည်။ သင်က “အနီးအနားတွင် မယုံကြည်သူများ ရှိကြသည်။ သူ့ကို ငါ အသိအမှတ်ပြုလိုက်လျှင် ငါ အဖမ်းခံရမည်မဟုတ်လော။ အရေးကြီးသည့် အချိန်များတွင် ဉာဏ်ပညာကို ငါတို့ အသုံးပြုနိုင်ပြီး သူ့ကို အသိအမှတ်ပြုခြင်းမှ ရှောင်ကြဉ်နိုင်သည်ဟု ဘုရားသခင် ပြောပြီးလေပြီ။ ထို့ကြောင့် ငါ ဉာဏ်ပညာကို အသုံးပြုမည်ဖြစ်ပြီး ဘုရားသခင်က ငါ့ကို ဗွေယူမည် မဟုတ်ပါ”ဟု တွေးလျက် ထိုကိစ္စကို အချိန်ယူ တွေးဆလိမ့်မည်။ သင်၏ အသက်ကို သင် တန်ဖိုးထားပြီး သူရဲဘောကြောင်လျှင် သင်သည် ဘုရားသခင်ကို အသိအမှတ်ပြုဝံ့မည်မဟုတ်သကဲ့သို့ ဘုရားသခင်ကို ငြင်းပင်ငြင်းပယ်နိုင်သည်။ ထိုသို့သော အချိန်တစ်ခုတွင် ဘုရားသခင်က အရာခပ်သိမ်းပေါ် အချုပ်အခြာအာဏာရှိသည်ဟု သင် ယုံကြည်သည့် ယုံကြည်ကိုးစားမှုမှာ အဘယ်မှာရှိသနည်း။ (မရှိပါ။) သာမန် အချိန်များအတွင်းတွင် သင်၌ ရှိခဲ့သည်ဟု သင် တွေးထင်ခဲ့သည့် ယုံကြည်ကိုးစားမှုမှာ စစ်မှန်သလော၊ သို့မဟုတ် အတုအယောင်ဖြစ်သလော။ (အတုအယောင်ဖြစ်ပါသည်။) အထူးသဖြင့် သင်၏ အယူအဆများ သို့မဟုတ် အကြိုက်များကို ချိုးဖောက်ပြီး ထိုကိစ္စတွင် ဘုရားသခင် ရည်ရွယ်ချက်က အပြည့်အဝ ထုတ်ဖော်ခြင်းမရှိသည့် တစ်စုံတစ်ရာ ဖြစ်ပျက်သည့်အခါ ထိုကိစ္စရပ်တွင် ကျိုးနွံနာခံရန် ဘုရားသခင် သင့်ကို တောင်းဆိုပေသည်။ သင့်အနေဖြင့် သင်ခန်းစာတစ်ခု သင်ယူနိုင်ရန်အလို့ငှာ ဤပတ်ဝန်းကျင်ကို သူ စီစဉ်ထားခြင်း ဖြစ်သည်။ သို့ဆိုလျှင် သင်မည်သည့်အရာကို လုပ်သနည်း။ ဥပမာအားဖြင့် သင်သည် အထူးသဖြင့် အားကောင်းသည့် ယုံကြည်ခြင်းရှိပြီး အထူးသဖြင့် ဘုရားတရားကိုင်းရှိုင်းကာ ရိုးသားစစ်မှန်သော်လည်း ဘုရားသခင်က သင့်အား ဘာသာတရားမရှိသူတစ်ဦးဖြစ်သည့်အလား ဆက်ဆံလျက် သင်၏ အယူအဆများနှင့် မကိုက်ညီသည့် ပတ်ဝန်းကျင်တစ်ခု စီစဉ်ပေးသည်ဆိုပါစို့။ မတရားခံရသည်ဟု ခံစားရလျက် သင်၏ မျက်လုံးများတွင် မျက်ရည်များ ပြည့်သွားလိမ့်မည်ဖြစ်ကာ သင်၏ စိတ်နှလုံးတွင် “အို ဘုရားသခင်၊ ကိုယ်တော့်ကို ကျွန်ုပ် ယုံကြည်ပါသည်၊ ကိုယ်တော့်အတွက် ကျွန်ုပ် အသက်ရှင်ပါသည်၊ သို့တိုင် ကျွန်ုပ်ကို ဘာသာတရားမရှိသူများအလယ်တွင် ထားရှိကာ ညစ်ညူးသည့် ဝိညာဉ်များဖြင့် ကျွန်ုပ်ကို ရောနှောစေလျက် ကျွန်ုပ်အတွက် ဤကဲ့သို့သော ပတ်ဝန်းကျင်တစ်ခုကို ကိုယ်တော် စီစဉ်ပေးခဲ့သည်။ ဤအရာဖြင့် ကျွန်ုပ် ညစ်ညမ်းလာမည် မဟုတ်ပါလော။ ကျွန်ုပ်သည် သန်ရှင်းသော လူတစ်ဦး၊ ဘုရားသခင်နှင့် သက်ဆိုင်သည့် လူတစ်ဦးအဖြစ် သီးခြားသတ်မှတ်ခြင်း ခံရပါသည်။ ကိုယ်တော်သည် ဤအရာကို မစီစဉ်ခဲ့သင့်ပါ။ ကိုယ်တော့်ကို ကျွန်ုပ် မည်မျှ လွမ်းဆွတ်သတိရသည်ကို၊ ကိုယ်တော့်ကို ကျွန်ုပ် မည်မျှချစ်သည်ကို ကိုယ်တော် သိပါသလော။ ကိုယ်တော်နှင့် ကျွန်ုပ် မခွဲခွာနိုင်ပါ။ ကိုယ်တော် ကျွန်ုပ်ကို ဤကဲ့သို့ ဆက်ဆံ၍မရပါ၊ ကျွန်ုပ်အတွက် မမျှတပါ”ဟု ဆိုလျက် ဘုရားသခင်ကို မကျေမနပ်ပြောလိမ့်မည်။ ဤသို့ဆိုလျှင် အဘယ်နည်း။ သင်၏ အယူအဆများနှင့် မကိုက်ညီသည့် အရာများကို သင် ကြုံရသည့်အခါ သင်၏ ကျိုးနွံနာခံခြင်းက အဘယ်မှာနည်း။ (မရှိပါ။) ကျိုးနွံနာခံခြင်းကို မည်သည့်အရာနှင့် သင် အစားထိုးသနည်း။ (မကျေမနပ်ပြောခြင်းများ၊ အထင်လွဲခြင်းများ၊ အတိုက်အခံလုပ်ခြင်းများနှင့် အစားထိုးပါသည်။) ဤသည်မှာ စစ်မှန်သည့် ယုံကြည်ကိုးစားမှုလော။ စစ်မှန်သည့် ယုံကြည်ခြင်းက မည်သည့်အရာ ပိုင်ဆိုင်သင့်သနည်း။ ထိုယုံကြည်ခြင်းက သူ့ကိုယ်သူ မည်သို့ ပြသသနည်း။ (ဘုရားသခင်၏ ရည်ရွယ်ချက်များကို ရှာဖွေခြင်းနှင့် ဘုရားသခင်ကို ကျိုးနွံနာခံခြင်းဖြစ်သည်။) အဖြစ်အပျက်တစ်ခုတည်းက တစ်စုံတစ်ဦးတွင် စစ်မှန်သည့် ယုံကြည်ကိုးစားမှု ရှိမရှိဆိုသည်ကို ထုတ်ဖော်၏။

လူသား အယူအဆများနှင့် အကွဲလွဲဆုံးဖြစ်သော ကိစ္စရပ်တစ်ခုနှင့်ပတ်သက်၍ ငါတို့ မိတ်သဟာယပြုကြစို့။ မောရှေသည် တောထဲတွင် အနှစ်လေးဆယ်ကြာ အသက်ရှင်ခဲ့သည်။ အနှစ်လေးဆယ်ဆိုသည်မှာ လူတစ်ဦး၏ ဘဝတစ်ခုနီးနီး ရှိသည်။ တစ်စုံတစ်ဦးသည် အသက်ရှစ်ဆယ် အသက်ရှင်ပါက အနှစ်လေးဆယ်သည် ၎င်းဘဝ၏ ထက်ဝက်ဖြစ်သည်။ တောသည် မည်သည့် အသက်ရှင်နေထိုင်မှု ပတ်ဝန်းကျင်မျိုး ဖြစ်သနည်း။ တောသည် အသက်ရှင်ရန် မောရှေက အခက်အခဲများစွာ ရင်ဆိုင်ခဲ့ရသည့် အလွန့်အလွန် မကောင်းသော ပတ်ဝန်းကျင်တစ်ခုဖြစ်ရုံမက သာ၍ အရေးကြီးသည့် ပြဿနာမှာ သူသည် အနှစ်လေးဆယ်အတောအတွင်း ဣသရေလလူများနှင့် အဆက်အသွယ် မရှိခဲ့သကဲ့သို့ ဘုရားသခင်ကလည်း သူ့ထံ ပေါ်ထွန်းမလာခဲ့ပေ။ ဘုရားသခင်သည် မောရှေကို စစ်ဆေးရန်အလို့ငှာ ဤပတ်ဝန်းကျင်ကို သူ့အတွက် စီစဉ်ခဲ့သည်။ ဤသည်မှာ လူသားအယူအဆများနှင့် ကိုက်ညီသလော။ လူတို့တွင် စစ်မှန်သည့် ယုံကြည်ခြင်း ကင်းမဲ့ပါက ဤအရာက ယေဘုယျအားဖြင့် သူ့ဘာသာ မည်သို့ ပေါ်လွင်လိမ့်မည်နည်း။ ပထမ နှစ်နှစ်တွင် ၎င်းတို့၏ စိတ်နှလုံးများတွင် ခွန်အားအချို့ ရှိဆဲဖြစ်လိမ့်မည်ဖြစ်ပြီး “ဘုရားသခင်က ငါ့ကို စစ်ဆေးနေသော်လည်း ငါမကြောက်ပါ။ ငါ့တွင် ဘုရားသခင်ရှိသည်။ ဘုရားသခင်က ငါ့ကို သေခွင့်မပေးသရွေ့၊ ထွက်သက်တစ်ခုပင် ကျန်ရှိသရွေ့ ငါ အသက်ရှင်နိုင်သည်။ ဘုရားသခင်အားဖြင့် ငါ အသက်ရှင်သည်။ ငါ ယုံကြည်ကိုးစားမှုရှိသည်။ ဘုရားသခင်ကို ငါ စိတ်ကျေနပ်အောင် လုပ်ရမည်”ဟု စဉ်းစားလိမ့်မည်။ ၎င်းတို့၏ အဖော်များအဖြစ် သိုးများရှိသေးသောကြောင့် ဤစိတ်ပိုင်းဖြတ်ချက် အနည်းငယ် ရှိကြသည်။ သို့ရာတွင် နှစ်အနည်းငယ် ကုန်လွန်သည့်နောက် သိုးများက နည်းသည်ထက်နည်းလာခဲ့ပြီး တစ်နေ့လုံး လေတဝေါဝေါ တိုက်နေသည်။ ည၏ ဆိတ်ငြိမ်မှုထဲတွင် လူတို့သည် အထီးကျန်မှုကို ခံစားရလိမ့်မည်။ ၎င်းတို့တွင် မိမိတို့၏ စိတ်နှလုံးများတွင် ရှိသည့်အရာကို ဝေမျှရမည့်သူ တစ်ဦးမျှ မရှိ။ ကောင်းကင်သို့ ၎င်းတို့ မျက်လုံးများ ပင့်ကြည့်လိုက်သည့်အခါ တွေ့မြင်သမျှမှာ လနှင့် ကြယ်များသာ ဖြစ်သည်။ လပင်လျှင် မြင်ကွင်းမျှ ကွယ်ဝှက်သည့် တိမ်ထူပြီး မိုးရွာသော ညများတွင် ၎င်းတို့ သာ၍ပင် အထီးကျန်ခံစားရသည်။ အမှုမဲ့အမှတ်မဲ့ဆိုသလို ၎င်းတို့၏ ယုံကြည်ကိုးစားမှုက တဖြည်းဖြည်း အေးစက်သွားသည်။ ၎င်းတို့၏ ယုံကြည်ကိုးစားမှု အေးစက်သွားသည့်အခါ မကျေနပ်ချက်များနှင့် အထင်လွဲမှုများ အပြည့်ရှိသည့် စိတ်နှလုံးက သူ့ဘာသာ ပေါ်လာသည်။ ထို့နောက်တွင်ပင် ၎င်းတို့၏ အတွင်းပိုင်း အခြေအနေက တိုး၍ စိတ်ဓာတ်ကျလာပြီး ဘဝက တဖြည်းဖြည်း အဓိပ္ပာယ်မဲ့လာသည်။ ဘုရားသခင်က ၎င်းတို့ကို သတိပြုခြင်းမရှိသကဲ့သို့ စွန့်ပစ်သွားပြီဟု ၎င်းတို့ စဉ်ဆက်မပြတ် ခံစားကြသည်။ ဘုရားသခင်၏ တည်ရှိခြင်းနှင့်ပတ်သက်၍ ၎င်းတို့ သံသယရှိကြပြီး ၎င်းတို့၏ ယုံကြည်ကိုးစားမှုက သေးငယ်သည်ထက် သေးငယ်သွားသည်။ သင်သည် စစ်မှန်သည့် ယုံကြည်ခြင်း ကင်းမဲ့ပါက အချိန်ကာလ၏ စမ်းသပ်မှု သို့မဟုတ် ပတ်ဝန်းကျင်၏ စမ်းသပ်မှုကို ခံနိုင်လိမ့်မည် မဟုတ်။ သင့်ကို ဘုရားသခင်ပေးသည့် စစ်ဆေးမှုကို သင် မခံနိုင်ပါက ဘုရားသခင်က သင့်ကို စကားပြောလိမ့်မည် မဟုတ်၊ သို့မဟုတ် သင့်ထံ ပေါ်ထွန်းလိမ့်မည် မဟုတ်။ သင့်အနေဖြင့် သူ၏ တည်ရှိခြင်းကို ယုံကြည်ခြင်း ရှိမရှိ၊ သူ၏ တည်ရှိခြင်းကို သင် အသိအမှတ်ပြုခြင်း ရှိမရှိဆိုသည်နှင့် သင်၏ စိတ်နှလုံးတွင် စစ်မှန်သည့် ယုံကြည်ခြင်း ရှိမရှိဆိုသည်ကို ဘုရားသခင် မြင်လိုသည်။ ဤသည်မှာ လူတို့၏ စိတ်နှလုံးထဲ နက်ရှိုင်းရာကို ဘုရားသခင် စေ့စေ့စပ်စပ် ကြည့်ရှုစစ်ဆေးပုံဖြစ်သည်။ ကောင်းကင်နှင့် မြေကြီးကြားတွင် အသက်ရှင်နေထိုင်သည့် လူများသည် ဘုရားသခင်၏ လက်ထဲတွင် ရှိသလော။ အားလုံး ဘုရားလက်ထဲတွင် ရှိကြ၏။ ဤသည်မှာ အတိအကျဖြစ်သည့်ပုံစံ ဖြစ်သည်။ သင့်အနေဖြင့် တောထဲတွင် သို့မဟုတ် လကမ္ဘာပေါ်တွင် ရှိမရှိ ဆိုသည်မှာ အရေးမကြီးပေ၊ သင်သည် ဘုရားသခင်၏ လက်ထဲတွင် ရှိပေသည်။ ယင်းမှာ ဖြစ်သည့်ပုံစံဖြစ်သည်။ ဘုရားသခင်သည် သင့်ထံ ပေါ်ထွန်းခြင်းမရှိခဲ့ပါက ဘုရားသခင်၏ တည်ရှိခြင်းနှင့် အချုပ်အခြာအာဏာကို သင် မည်သို့ မြင်နိုင်သနည်း။ သင်သည် “ဘုရားသခင် တည်ရှိပြီး အရာခပ်သိမ်းအပေါ် အချုပ်အခြာအာဏာရှိသည်”ဟူသည့် သမ္မာတရားကို သင်၏ စိတ်နှလုံးတွင် အမြစ်တွယ်ပြီး မည်သည့်အခါမျှ ပျောက်ကွယ်မသွားအောင် မည်သို့ ခွင့်ပေးနိုင်သနည်း။ သင်သည် ဤအဆိုကို အဘယ်သို့ သင်၏ အသက်၊ သင့်ဘဝ၏ တွန်းအားနှင့် သင့်ကို အသက်ဆက်ရှင်ခွင့်ပေးသည့် ယုံကြည်ကိုးစားမှုနှင့် ခွန်အား ဖြစ်စေနိုင်သနည်း။ (ဆုတောင်းရန်ဖြစ်ပါသည်။) ယင်းမှာ လက်တွေ့ကျပေသည်။ လက်တွေ့လုပ်ဆောင်မှု လမ်းကြောင်းဖြစ်သည်။ သင်၏ အခက်ခဲဆုံးအချိန်တွင်၊ ဘုရားသခင်ကို သင် ခံစားရနိုင်ခြင်း အနည်းဆုံးအချိန်တွင်၊ သင်အနာကျင်ဆုံးနှင့် အထီးကျန်ဆုံးဟု ခံစားရသည့်အချိန်တွင်၊ သင်သည် ဘုရားသခင်ထံမှ ဝေးကွာနေသည့်အလား ခံစားရသည့်အချိန်တွင် အရာအားလုံးထက်ပို၍ သင် လုပ်ဆောင်သင့်သည့် အရာတစ်ခုမှာ အဘယ်နည်း။ ဘုရားသခင်ကို အော်ခေါ်ရန် ဖြစ်သည်။ ဘုရားသခင်ကို အော်ခေါ်ခြင်းက သင့်ကို ခွန်အားပေးသည်။ ဘုရားသခင်ကို အော်ခေါ်ခြင်းက သင့်အား သူ၏တည်ရှိခြင်းကို ခံစားရစေသည်။ ဘုရားသခင်ကို အော်ခေါ်ခြင်းက ဘုရားသခင်၏ အချုပ်အခြာအာဏာကို သင့်အား ခံစားရစေသည်။ ဘုရားသခင်ကို သင် အော်ခေါ်သည့်အခါ ဘုရားသခင်ထံ သင် ဆုတောင်းပြီး သင်၏အသက်ကို ဘုရားသခင်၏ လက်ထဲထည့်သောအခါ ဘုရားသခင်သည် သင်၏ ဘေးတွင်ရှိနေကာ သူသည် သင့်အား မစွန့်ပစ်ထားကြောင်း သင်ခံစားရမည်ဖြစ်သည်။ ဘုရားသခင်က သင့်အား မစွန့်ပစ်ထားကြောင်း သင်ခံစားရသည့်အခါတွင်၊ သူသည် သင်၏ ဘေးတွင် ရှိနေသည်ဟု သင်အမှန်တကယ် ခံစားရသည့်အခါတွင် သင်၏ ယုံကြည်ကိုးစားခြင်းက ကြီးထွားလာမည်လော။ သင့်ထံ၌ စစ်မှန်သော ယုံကြည်ကိုးစားခြင်း ရှိသည့်အခါတွင် ယင်းသည် အချိန်ကာလအလျောက် အားပျော့သွားပြီး ပျောက်ကွယ်သွားမလော။ လုံးဝ မဟုတ်ပေ။ ယခုတွင် ယုံကြည်ကိုးစားခြင်းနှင့်ဆိုင်သည့် ပြဿနာ ပြေလည်သွားပြီလော။ လူတို့သည် ကျမ်းစာကိုင်ကာ ကျမ်းချက်များကို လုံးစေ့ ပတ်စေ့ တစ်သဝေမတိမ်း အာဂုံဆောင်ရုံဖြင့် စစ်မှန်သည့် ယုံကြည်ကိုးစားမှုကို ပိုင်ဆိုင်နိုင်သလော။ သင့်အနေဖြင့် ဤပြဿနာကို ဖြေရှင်းရန် ဘုရားသခင်ထံ ဆုတောင်းကာ ဘုရားသခင်အပေါ် မှီခိုအားကိုးရဦးမည် ဖြစ်သည်။ မောရှေသည် တောထဲတွင် ထိုအနှစ်လေးဆယ်ကို မည်သို့ ဖြတ်ကျော်ခဲ့သနည်း။ ထိုအချိန်တွင် ကျမ်းစာမရှိသကဲ့သို့ သူ့အနီးအနားတွင် လူအနည်းငယ်သာ ရှိခဲ့သည်။ သူနှင့်အတူ သိုးများသာ ရှိခဲ့သည်။ မောရှေသည် ဘုရားသခင်၏ ဦးဆောင်လမ်းပြမှုကို မုချခံခဲ့ရသည်။ ဘုရားသခင်က သူ့ကို မည်သို့ ဦးဆောင်လမ်းပြခဲ့သည်၊ သူ့ထံ ဘုရားသခင် ပေါ်ထွန်းခဲ့ခြင်း ရှိမရှိ၊ သူ့ကို ဘုရားသခင် စကားပြောခဲ့ခြင်း ရှိမရှိ၊ သို့မဟုတ် ဘုရားသခင်က မောရှေအား အဘယ်ကြောင့် တောထဲတွင် အနှစ်လေးဆယ် အသက်ရှင်နေထိုင်စေခဲ့သည်ဆိုသည်ကို သိနားလည်ခွင့်ပေးခဲ့ခြင်း ရှိမရှိဆိုသည်ကို ကျမ်းစာက မှတ်တမ်းမတင်သော်လည်း မောရှေက တောထဲတွင် အနှစ်လေးဆယ်ကြာ အမှန်တကယ် အသက်ရှင်ကျန်ရစ်ခဲ့သည်မှာ ငြင်းမရနိုင်သည့် အမှန်တရားတစ်ခု ဖြစ်သည်။ ဤအချက်ကို မည်သူမျှ မငြင်းနိုင်ပေ။ မိမိစိတ်နှလုံးတွင် ရှိသည့်အရာကို မျှဝေရန် အနီးအနားတွင် မည်သူမျှမရှိဘဲနှင့် တောထဲတွင် အနှစ်လေးဆယ်ကြာ သူ မည်သို့ အသက်ရှင်နိုင်ခဲ့သနည်း။ စစ်မှန်သည့် ယုံကြည်ခြင်းမရှိဘဲနှင့် ဤသည်မှာ မည်သူ့အတွက်မျှ ဖြစ်နိုင်မည်မဟုတ်ပေ။ ယင်းမှာ ထူးဆန်းသောတန်ခိုး ဖြစ်ပေမည်။ ဤကိစ္စရပ်ကို လူတို့က မည်မျှ အချိန်ယူတွေးဆသည်ဖြစ်စေ၊ ဤအရာ လုံးဝ ဖြစ်နိုင်မည်မဟုတ်ဟု ၎င်းတို့ ခံစားကြရသည်။ ထိုအရာသည် လူသား အယူအဆများ၊ စိတ်ကူးများနှင့် ကွဲလွဲလွန်းပေသည်။ သို့ရာတွင် ဤသည်မှာ ဒဏ္ဍာရီတစ်ခု မဟုတ်၊ စိတ်ကူးယဉ် ပုံပြင်တစ်ခု မဟုတ်၊ စစ်မှန်သည့်၊ ပြောင်းလဲမရနိုင်သကဲ့သို့ ငြင်းမရနိုင်သည့် အမှန်တရားတစ်ခု ဖြစ်သည်။ ဤအမှန်တရား တည်ရှိခြင်းက လူတို့ကို မည်သည့်အရာ ပြသသနည်း။ သင့်ထံတွင် ဘုရားသခင်၌ စစ်မှန်သည့် ယုံကြည်ခြင်း ရှိပါက ထွက်သက်တစ်ခုပင် ရှိသရွေ့ ဘုရားသခင်က သင့်ကို စွန့်ပစ်လိမ့်မည် မဟုတ်ပေ။ ဤသည်မှာ ဘုရားသခင်၏ တည်ရှိခြင်းနှင့်ဆိုင်သည့် အမှန်တရား ဖြစ်သည်။ သင်သည် ထိုသို့သော စစ်မှန်သည့် ယုံကြည်ကိုးစားမှုနှင့် ဘုရားသခင်နှင့်ဆိုင်သည့် ထိုသို့သော မှန်ကန်သည့် သိနားလည်မှုရှိပါက သင်၏ ယုံကြည်ကိုးစားခြင်းက အတော်အတန် ကြီးမားပေသည်။ သင့်ကိုယ်သင် မည်သည့် ပတ်ဝန်းကျင်မျိုးတွင် တွေ့ရှိရသည်ဖြစ်စေ၊ ဤပတ်ဝန်းကျင်တွင် အချိန်မည်မျှကြာ သင် ရှိနေသည်ဖြစ်စေ သင်၏ ယုံကြည်ကိုးစားမှုက လျော့ပါးသွားလိမ့်မည် မဟုတ်။

မောရှေသည် တောထဲတွင် အနှစ်လေးဆယ် နေခဲ့သည်။ ဘုရားသခင်သည် သူ့ထံ လုံးဝ မပေါ်လာခဲ့သကဲ့သို့ သမ္မာတရားဖြင့် သူ့ကို မထောက်ပံ့ခဲ့ပေ။ မောရှေသည် သူ၏ လက်တွင် ဘုရားနှုတ်ကပတ်တော်များ ပါရှိသည့် ကျမ်းများလည်း မရှိခဲ့၊ သူ့ဘေးတွင် ဘုရားသခင် ရွေးချယ်ထားသောလူများ တစ်ဦးမျှ မရှိခဲ့သကဲ့သို့ မိမိစိတ်နှလုံးတွင် ရှိသည့်အရာကို အတူဝေမျှရန် မည်သူမျှ မရှိခဲ့ပေ။ တောထဲတွင် တစ်ကိုယ်တည်း အသက်ရှင်နေထိုင်ရင်း ဘုရားသခင်ထံ ဆုတောင်းခြင်းကို မှီခိုအားကိုးခြင်းအားဖြင့်သာ သူ အသက်ရှင်နိုင်ခဲ့ပေသည်။ နောက်ဆုံးတွင် ဤအရာက မောရှေ၏ စစ်မှန်သည့် ယုံကြည်ကိုးစားမှုကို စွမ်းဆောင်ရရှိစေခဲ့သည်။ သို့ဆိုလျှင် ဘုရားသခင်သည် အဘယ်ကြောင့် ဤအရာကို လုပ်ဆောင်ခဲ့သနည်း။ ဘုရားသခင်သည် မောရှေကို ကြီးမားစွာ အသုံးပြုလျက် တာဝန်ပေးစေခိုင်းချက်တစ်ခု အပ်နှံမည်ဖြစ်ပြီး ဘုရားသခင်က သူ့ကို ပြင်ဆင်ရန် လိုအပ်ခဲ့သောကြောင့် သူ့ကို ဘုရားသခင်က ကြံ့ခိုင်ဖွံ့ဖြိုးအောင် လုပ်ခဲ့သည်။ ဘုရားသခင်သည် မောရှေထဲက မည်သည့်အရာကို ကြံ့ခိုင်ဖွံ့ဖြိုးအောင် လုပ်ခဲ့သနည်း။ (သူ၏ ယုံကြည်ကိုးစားမှုဖြစ်ပါသည်။) ဘုရားသခင်သည် မောရှေ၏ ယုံကြည်ကိုးစားမှုကို ကြံ့ခိုင်ဖွံ့ဖြိုးအောင် လုပ်ရန်မဟုတ်ဘဲ စုံလင်အောင်ပြုလိုခဲ့သည်။ ဘုရားသခင် ကြံ့ခိုင်ဖွံ့ဖြိုးအောင်လုပ် သည့်အရာမှာ လူ၏ ရည်ရွယ်ချက်ကောင်းများ ဖြစ်သည်၊ လူ၏ ဆုံးဖြတ်ချက်ခိုင်မာမှုနှင့် သူ၏ စွမ်းရည်များ၊ ကျွမ်းကျင်မှုများနှင့် သူ၏ တစ်ဇောက်ကန်းဖြစ်ခြင်းဟု ခေါ်သည့်အရာဖြစ်သည်။ ထိုအချိန်တွင် မောရှေက အဘယ်ကြောင့် အဲဂုတ္တုပြည်ကို စွန့်ခွာခဲ့သနည်း။ (တစ်ဇောက်ကန်းစိတ်ကြောင့် အဲဂုတ္တုလူတစ်ဦးကို သူ သတ်မိခဲ့သောကြောင့် ဖြစ်သည်။) ထိုအချိန်တွင် ဘုရားသခင်က သူ့ကို အသုံးပြုနိုင်ခဲ့သလော။ (အသုံးမပြုနိုင်ခဲ့ပါ။) ထိုအချိန်က သူ့ကို ဘုရားသခင် အသုံးပြုခဲ့လျှင် မည်သည့်အရာ ဖြစ်ပျက်ခဲ့မည်နည်း။ သူသည် အဲဂုတ္တုလူများကို မုန်းတီးခဲ့ပြီး စိတ်လိုက်မာန်ပါ ပြုမူဆောင်ရွက်ရန် အမြဲ ရည်ရွယ်ခဲ့သည်။ နောက်ထပ်လူတစ်ဦးကို သူ သတ်ခဲ့ပါက ယင်းက ပြဿနာများ ဖန်တီးခဲ့မည် မဟုတ်လော။ ဘုရားသခင်က သူ့အား ဣသရေလလူမျိုးများကို အဲဂုတ္တုပြည်မှ သွားရောက် ခေါ်ဆောင်ရန် စေခိုင်းခဲ့ပြီး ဖာရောဘုရင်က သဘောမတူသည့်အခါ သူက စိတ်လိုက်မာန်ပါ ပြုမူဆောင်ရွက်ခဲ့ပါက ယင်းသည် ပြဿနာ ဖြစ်စေခဲ့မည် မဟုတ်လော။ ဘုရားသခင်က “သင်သည် ဤသို့ ပြုမူဆောင်ရွက်ပါက ဘုရားကို ကိုယ်စားပြုနိုင်သလော”ဟု ပြောခဲ့ပေမည်။ ထို့ကြောင့် သူ၏ တစ်ဇောက်ကန်းစိတ်ကြောင့် ဘုရားသခင်သည် သူ့ကို အသုံးမပြုနိုင်ခဲ့ချေ။ တစ်ဇောက်ကန်းဖြစ်ခြင်းသည် လူသားများအတွက် အဓိက ရှောင်ရမည့်အရာတစ်ခု ဖြစ်သည်။ သင်သည် တစ်ဇောက်ကန်းဖြစ်လျှင် သင်၏ သဘာဝနှင့် သင်၏ ရုတ်တရက်ဖြစ်ပေါ်သော ဆန္ဒကို အခြေခံ၍ အမှုအရာများကို သင် အမြဲ လုပ်ဆောင်လိုလျှင်၊ လူသား နည်းစနစ်များကို အသုံးပြုလျက် ပြဿနာများကို သင် အမြဲ ဖြေရှင်းလိုလျှင်၊ သင်သည် ဘုရားသခင်၌ စစ်မှန်သည့်ယုံကြည်ခြင်း မရှိသကဲ့သို့ ဘုရားသခင်အပေါ် မှီခိုအားကိုးခြင်းမရှိသည့်အပြင် ထိုသို့သော စစ်မှန်သည့် ယုံကြည်ခြင်းဖြင့် သူ၏ အချုပ်အခြာအာဏာကို ယုံကြည်ခြင်း မရှိလျှင် ဘုရားသခင်က သင့်ကို အသုံးပြုနိုင်လိမ့်မည် မဟုတ်။ ဘုရားသခင်က သင့်ကို အသုံးပြုရန် ကြိုးစားမည်ဆိုလျှင် မည်သည့်အရာကိုမျှ သင် ပြီးမြောက်လိမ့်မည် မဟုတ်သည်သာမက ကိစ္စများကိုလည်း သင် တကယ်ကို ရှုပ်ထွေးသွားစေလိမ့်မည် ဖြစ်သည်။ ထို့ကြောင့် မောရှေက အဲဂုတ္တုလူကို သတ်သည့်နောက်တွင် သူသည် တောသို့ ထွက်ပြေးသွားခဲ့သည်။ ဘုရားသခင်သည် မောရှေ၏ အလိုဆန္ဒ၊ တစ်ဇောက်ကန်းဖြစ်ခြင်း၊ သူ၏ ရည်ရွယ်ချက်ကောင်းများ၊ စိတ်ထက်သန်မှုနှင့် ရုတ်တရက် ဖြစ်တတ်သော ဆန္ဒအပြင် သူ၏ လူမျိုး၏ အကျိုးစီးပွားများကို ခုခံကာကွယ်စေပြီး မတရားမှုကို တိုက်ခိုက်စေခဲ့သည့် သူရသတ္တိရှိသော အပြုအမူတို့ကို ကြံ့ခိုင်ဖွံ့ဖြိုးအောင်လုပ်ရန် တော၏ ပတ်ဝန်းကျင်ကို အသုံးပြုခဲ့သည်။ ဤသည်တို့မှာ လူသား အလိုဆန္ဒ၊ တစ်ဇောက်ကန်းဖြစ်ခြင်းနှင့် သဘာဝတို့နှင့် သက်ဆိုင်သော အရာများသာ ဖြစ်သည်။ အဘယ်ကြောင့် ဘုရားသခင်သည် မောရှေကို အဖော်ပြုရန် ဣသရေလလူမျိုးအနည်းငယ်ကို စီစဉ်မပေးခဲ့သနည်း။ သူသည် သူနှင့်အတူ နောက်ထပ် လူတစ်ဦး ရှိခဲ့မည်ဆိုလျှင် ဘုရားသခင်အပေါ် မှီခိုအားကိုးကောင်း အားကိုးမည် မဟုတ်ဘဲ အခြားလူတစ်ဦးအပေါ် မှီခိုအားကိုးခဲ့မည်ဖြစ်သည်။ မောရှေသည် ထိုသို့သော ပတ်ဝန်းကျင်တစ်ခုတွင် မည်သည့် လူစားမျိုးအဖြစ်သို့ နောက်ဆုံးတွင် ပြုပြင်ခြင်းခံခဲ့ရသနည်း။ သူသည် ဘုရားသခင်ကို ကျိုးနွံနာခံနိုင်ခဲ့ကာ စစ်မှန်သည့် ယုံကြည်ကိုးစားမှု ရှိခဲ့သည်။ ဤအရာက သူ၏ သဘာဝအလျောက်ဖြစ်သော တစ်ဇောက်ကန်းဖြစ်ခြင်းက လျော့ပါးသွားခဲ့ပြီဖြစ်ကြောင်း ပြသပေသည်။ သူသည် တောထဲမှ ထွက်လာခဲ့ချိန်တွင် သူ၏ တစ်ဇောက်ကန်းဖြစ်ခြင်းနှင့် သူရသတ္တိရှိသော အပြုအမူတို့ ရှိခဲ့သေးသလော။ (မရှိပါ။) ဤအရာကို မည်သည့်အရာက ပြသခဲ့သနည်း။ (မောရှေက သူသည် စကားပြောကောင်းသောသူ မဟုတ်တော့ကြောင်း ပြောခဲ့သည်။) သူသည် စကားမပြောနိုင်တော့သောကြောင့် သူ့ထံတွင် မိမိကိုယ်ပိုင် ရည်ရွယ်ချက်များနှင့် ရုတ်တရက်ဖြစ်သော ဆန္ဒတို့ ရှိသေးသလော။ (မရှိတော့ပါ။) ဤသို့ကြည့်သည့်အခါ လူတစ်ဦးကို ဘုရားသခင် စုံလင်အောင်ပြုလိုသည့်အခါ၊ ဘုရားသခင်၌ လူတစ်ဦး၏ ယုံကြည်ကိုးစားမှုကို စုံလင်အောင်ပြုလိုသည့်အခါ ဤလူကို သူ အသုံးပြုသည်ဖြစ်စေ၊ အသုံးမပြုသည်ဖြစ်စေ ဤလူ၏ သမ္မာတရားကို သိနားလည်ခြင်းနှင့် ဘုရားသခင်၏ ရည်ရွယ်ချက်များကို သိနားလည်ခြင်းတို့အား ဘုရားသခင် စုံလင်အောင်ပြုလိမ့်မည်ဖြစ်ပြီး မသန့်စင်မှု တစ်ခုမျှမရှိဘဲ၊ လူသား သူရသတ္တိ၊ ရုတ်တရက်ဖြစ်သော ဆန္ဒ၊ ရည်မှန်းချက်နှင့် မြင့်မားသည့် စိတ်ပြင်းပြမှုဟု ခေါ်ဆိုသည့်အရာ မရှိဘဲ၊ တစ်ဇောက်ကန်းဖြစ်ခြင်း မရှိဘဲ၊ လူသား ရည်ရွယ်ချက်ကောင်းများနှင့် စိတ်ထက်သန်မှုတို့ မရှိဘဲ ယုံကြည်လက်ခံမှုများဟုခေါ်သည့် ဤအရာများမရှိဘဲနှင့် ဘုရားသခင်အား အမှန်တကယ်၊ အပြည့်အဝ ကျိုးနွံနာခံရန် ဤလူကို အခွင့်ပေးလိမ့်မည် ဖြစ်သည်။ လူတိုင်းသည် လူသားအလိုဆန္ဒမှ ဖြစ်လာသည့် ဤအရာများကို လေးစားကာ လိုက်စားကြသည်၊ နှိုင်းယှဉ်ချက်အားဖြင့် ပြောရလျှင် ဤအရာများသည် လူတို့၏ စိတ်နှလုံးများက အပြုသဘောဆောင်ကာ ကောင်းမြတ်ပြီး မှန်ကန်သည်ဟု ခေါ်သည့် အရာများ ဖြစ်သည်။ ဤအရာများသည် လူတိုင်းက အသက်ရှင်ရန် လိုလားသည့် အရာများ ဖြစ်သည်။ ဤအရာများသည် လူတို့၏ ယုံကြည်မှုများ ဖြစ်သည်။ လူတို့တွင် ဤအရာများ မရှိသည့်အခါ ဘုရားသခင်ကို အမှန်တကယ် ကျိုးနွံနာခံနိုင်ကြပြီး လူသား စိတ်ကူးများနှင့် လူသား ကောင်းမြတ်မှုတို့ပေါ် အခြေခံ၍ အမှုအရာများကို လုပ်ဆောင်ကာ စကားပြောဆိုကြလိမ့်မည် မဟုတ်ပေ။ ဘုရားသခင် ရှေ့မှောက်သို့ လူတို့ တစ်ဖန်လာကြသည့်အခါ ဘုရားသခင်၌ စစ်မှန်သည့် ယုံကြည်ခြင်း၏ အရိပ်လက္ခဏာများ သာ၍ ရှိကြလိမ့်မည်။ စစ်မှန်သော ယုံကြည်ခြင်း၏ အရိပ်လက္ခဏာများမှာ အဘယ်နည်း။ ၎င်းတို့က ဘုရားသခင်ကို အကြံပေးကာ “ဘုရားသခင်၊ ကိုယ်တော် လုပ်ဆောင်သည့် အရာများသည် လူသား အယူအဆများနှင့် မကိုက်သကဲ့သို့ ကိုယ်တော်၏ လုပ်ဆောင်ချက်များကို လူတို့ လက်ခံရန် အခက်တွေ့ကြသည်။ ကိုယ်တော် ဤသို့ လုပ်ဆောင်ရန် တကယ် လိုအပ်သည်”ဆိုသည်နှင့် “ဘုရားသခင်၊ ကိုယ်တော်ပြောသည့်အရာ မှန်ပုံမရပါ။ လေသံက စိမ်းနေသည်၊ နည်းလမ်းက မှားနေပြီး ကိုယ်တော် အသုံးပြုသည့် စကားများက မမှန်ပါ”ဟု ပြောကြလိမ့်ဦးမည်လော။ ဤအရာများသည် ၎င်းတို့ထံမှ လျော့ပါးသွားပြီး ဘုရားသခင်ကို ၎င်းတို့ အကြံပေးကြလိမ့်မည် မဟုတ်တော့ပေ။ ၎င်းတို့သည် ဘုရားသခင်ကို အမှန်တကယ် ကျိုးနွံနာခံနိုင်ကြလိမ့်မည်၊ အသိစိတ် ပိုင်ဆိုင်ကာ ဘုရားသခင်ကို ကြောက်ရွံ့ခြင်း ပိုင်ဆိုင်နိုင်ကြလိမ့်မည်။ တောထဲတွင် အနှစ်လေးဆယ် ကြံ့ခိုင်ဖွံ့ဖြိုးအောင် လုပ်ခြင်းဖြင့် ဘုရားသခင်၏ တည်ရှိခြင်းကို မောရှေ အမှန်တကယ် ခံစားခဲ့ရသည်။ တစ်ဦးချင်းအတွက် ရိုးရှင်းသည့် ရှင်သန်ခြင်းက မဖြစ်နိုင်သော ပတ်ဝန်းကျင်တစ်ခုတွင် သူသည် တစ်နေ့ချင်း ရှင်သန်ရန် ဘုရားသခင်အပေါ် မှီခိုခဲ့ပြီး တစ်နှစ်ပြီးတစ်နှစ် မျှော်လင့်ခြင်းကို ထိန်းသိမ်းကာ အဆုံးထိတိုင် အသက်ရှင်ခဲ့သည်။ ဘုရားသခင်ကို သူ အမှန်တကယ် တွေ့မြင်ခဲ့သည်။ ထိုအရာမှာ ကံအားလျော်စွာဖြစ်ခြင်း မဟုတ်သကဲ့သို့ ဒဏ္ဍာရီတစ်ခုလည်း မဟုတ်ခဲ့ပေ။ ထိုအရာနှင့်ပတ်သက်၍ မတော်တဆဖြစ်သည့် သို့မဟုတ် ရုတ်တရက်ဖြစ်သည့်အရာ ဘာမျှမရှိခဲ့။ အားလုံး မှန်ကန်ခဲ့သည်။ ဘုရားသခင်၏ စစ်မှန်သည့် တည်ရှိခြင်းကို သူ မြင်ခဲ့ပြီး အရာခပ်သိမ်းအပေါ် ဘုရားသခင်၏ အချုပ်အခြာအာဏာမှာ စစ်မှန်သည်ကို သူ မြင်ခဲ့သည်။ လူတို့အထဲက ဘုရားသခင်၏ အမှုသည် ထိုသို့သော အကျိုးတရားတစ်ခုကို စွမ်းဆောင်ရရှိသည်နှင့်တစ်ပြိုင်နက် ၎င်းတို့၏ စိတ်နှလုံးများက ပြောင်းလဲမှုကို ကြုံရလိမ့်မည်။ ၎င်းတို့၏ အယူအဆများနှင့် စိတ်ကူးများ ပျောက်ကွယ်သွားလိမ့်မည်ဖြစ်ပြီး ၎င်းတို့ကိုယ်တိုင်က ဘာမျှမဟုတ်သကဲ့သို့ ဘုရားသခင် မရှိဘဲနှင့် မည်သည့်အရာမျှ ၎င်းတို့ မလုပ်ဆောင်နိုင်ကြောင်း ၎င်းတို့ ခံစားရလိမ့်မည်။ အကျိုးဆက်အနေဖြင့် အမှုအရာများကို မိမိတို့ သဘောအတိုင်း မလျှော့တမ်း လုပ်ဆောင်ရန် ၎င်းတို့ လိုလားကြလိမ့်မည် မဟုတ်ပေ။ ဤအချိန်တွင် လူတို့က “သခင်၊ ဤအမှုသည် ကိုယ်တော်၌ မရောက်ရာ” ဟူသကဲ့သို့သော အရာများကို ပြောကြလိမ့်မည်လော။ (ပြောကြမည် မဟုတ်ပါ။) ဤအချိန်တွင် လူတို့က ဘုရားသခင်ကို ဟန့်တားရန် လူသား အယူအဆများကို အခြေခံ၍ စကားပြောကြလိမ့်မည် မဟုတ်သကဲ့သို့ လူသား အလိုဆန္ဒဖြင့် သို့မဟုတ် သင့်တော်သည်ဟု မိမိတို့ကိုယ်တိုင် မြင်သည့်အတိုင်း အမှုအရာများကို မလျှော့တမ်း လုပ်ဆောင်ကြလိမ့်မည် မဟုတ်။ ဤအချိန်တွင် လူတို့ အသက်ရှင်သည့် အခြေခံအကြောင်းရင်းမှာ အဘယ်နည်း။ မည်သည့်အရာကို ၎င်းတို့ အသက်ရှင်နေထိုင်ကြသနည်း။ စိတ်ခံစားချက်အားဖြင့် ဘုရားသခင်၏ အချုပ်အခြာအာဏာနှင့် အစီအစဉ်များကို ၎င်းတို့ ကျိုးနွံနာခံနိုင်ကြသည်။ လက်တွေ့ကျကျဆိုလျှင် ၎င်းတို့သည် အမှုအရာများကို အလိုအလျောက် ဖြစ်ခွင့်ပေးနိုင်ကြသည်၊ ဘုရားသခင်၏ ရည်ရွယ်ချက်များကို စောင့်ဆိုင်းကာ ရှာဖွေနိုင်ကြပြီး ဘုရားသခင်က ၎င်းတို့အား လုပ်ဆောင်ရန် စေခိုင်းသည့် အရာရာတိုင်းတွင် တစ်ဦးချင်း ရွေးချယ်မှုများ ပြုလုပ်ခြင်းမရှိဘဲ ဘုရားသခင်ကို ကျိုးနွံနာခံနိုင်ကြလေသည်။

ဣသရေလလူတို့ကို အဲဂုတ္တုပြည်မှ ဦးဆောင်ခေါ်ထုတ်ဖို့ မောရှေကို ဘုရားသခင် စေလွှတ်ခဲ့သည် ယခင်အချိန်က ထိုသို့သော တာဝန်ပေးစေခိုင်းချက်တစ်ခုကို သူ့အား ဘုရားသခင် ပေးအပ်ခြင်းအပေါ် မောရှေ၏ တုံ့ပြန်ချက်မှာ အဘယ်နည်း။ (အကျွန်ုပ်သည် နှုတ်သတ္တိမရှိဘဲ နှုတ်လေးသောသူ၊ စကားနှေးနှေး ပြောတတ်သောသူ ဖြစ်ပါ၏ဟု သူပြောခဲ့သည်။) သူသည် နှုတ်သတ္တိမရှိဘဲ နှုတ်လေးသောသူ၊ စကားနှေးနှေးပြောသောသူ ဖြစ်သည်ဟူသည့် အနည်းငယ် ဒွိဟဖြစ်ခြင်း သူ့မှာ ရှိခဲ့သည်။ သို့ရာတွင် သူသည် ဘုရားသခင်၏ တာဝန်ပေးစေခိုင်းချက်ကို ခုခံခဲ့သလော။ ယင်းကို သူမည်သို့ သဘောထားခဲ့သနည်း။ သူသည် ဝပ်စင်းခဲ့သည်။ ဝပ်စင်းသည်ဆိုသည်မှာ မည်သည့်အဓိပ္ပာယ်နည်း။ ယင်းက ကျိုးနွံနာခံခြင်းနှင့် လက်ခံခြင်းကို ဆိုလိုပါသည်။ သူသည် သူ၏တစ်ကိုယ်ရေ နှစ်သက်လိုလားမှုများကို အလေးမထားဘဲ သူ့ထံတွင် ရှိနိုင်သော မည်သည့် အခက်အခဲများကိုမျှ ထုတ်ဖော်ပြောပြခြင်း မရှိဘဲ ဘုရားသခင်‌ ရှေ့မှောက်တွင် သူ၏ ဖြစ်တည်မှုတစ်ခုလုံးကို ဝပ်စင်းခဲ့သည်။ ဘုရားသခင်က သူ့ကို မည်သည့်အရာ လုပ်ခိုင်းမည်ဖြစ်ပါစေ သူသည် ချက်ချင်း လုပ်မည်ဖြစ်သည်။ သူလုပ်နိုင်သည့်အရာတစ်ခုမျှ မရှိဟု ခံစားရသည့်အချိန်တွင်ပင် ဘုရားသခင်၏ တာဝန်ပေးစေခိုင်းချက်ကို သူ အဘယ်ကြောင့် လက်ခံနိုင်ခဲ့သနည်း။ အကြောင်းမှာ သူ့အထဲတွင် စစ်မှန်သော ယုံကြည်ကိုးစားခြင်း ရှိသောကြောင့် ဖြစ်သည်။ အရာခပ်သိမ်းနှင့် ကိစ္စခပ်သိမ်းအပေါ် ဘုရားသခင်၏ အချုပ်အခြာအာဏာနှင့် ပတ်သက်သည့် အတွေ့အကြုံအချို့ သူ့ထံတွင်ရှိပြီး တောထဲ၌ သူတွေ့ကြုံခဲ့ရသည့် နှစ်လေးဆယ်တွင် ဘုရားသခင်၏ အချုပ်အခြာအာဏာသည် အနန္တတန်ခိုးဖြစ်ကြောင်း သူသိလာခဲ့ပြီးဖြစ်သည်။ ထို့ကြောင့် ဘုရားသခင်၏ တာဝန်ပေးစေခိုင်းချက်ကို သူ ပျာပျာသလဲ လက်ခံခဲ့ပြီး ဘုရားသခင် သူ့အား စေခိုင်းခဲ့ပြီးဖြစ်သည့်အရာကို နောက်ထပ်စကားတစ်လုံးမျှ ထပ်မပြောဘဲ စတင်ခဲ့ခြင်း ဖြစ်သည်။ သူ စတင်ခဲ့သည်ဆိုသည်မှာ အဘယ်အရာကို ဆိုလိုသနည်း။ ယင်းက သူသည် ဘုရားသခင်ကို စစ်မှန်သော ယုံကြည်ကိုးစားမှု ရှိခဲ့ကြောင်း၊ ဘုရားသခင်အပေါ် စစ်မှန်သော အားကိုးမှုရှိကြောင်းနှင့် ဘုရားသခင်အပေါ် စစ်မှန်သော ကျိုးနွံနာခံမှုရှိကြောင်းကို ဆိုလိုသည်။ သူသည် သူရဲဘောနည်းသူ မဟုတ်သကဲ့သို့၊ သူ့ကိုယ်ပိုင် ရွေးချယ်မှုကို မလုပ်ခဲ့ပေ၊ သို့မဟုတ် ငြင်းဆန်ရန် မကြိုးစားခဲ့ပေ။ ထိုအစား သူသည် အပြည့်အဝ ယုံကြည်ခဲ့ပြီး ယုံကြည်ကိုးစားမှုအပြည့်ဖြင့် သူ့အပေါ် ဘုရားသခင်၏ တာဝန်ပေးစေခိုင်းချက်ကို ဆောင်ရွက်ဖို့ စတင်ခဲ့သည်။ ဤကဲ့သို့ သူယုံကြည်ခဲ့သည်။ “ဘုရားသခင်က ဤအရာကို တာဝန်ပေးစေခိုင်းပြီးဖြစ်လျှင် အားလုံးသည် ဘုရားသခင် ပြောသကဲ့သို့ လုပ်ဆောင်ပြီးဖြစ်ရမည်။ ဣသရေလလူတို့ကို အဲဂုတ္တုပြည်မှ ထုတ်ဆောင်ရန် ဘုရားသခင်က ကျွန်ုပ်ကို ပြောပြီးဖြစ်သောကြောင့်၊ ကျွန်ုပ်သွားမည်။ ဤသည်မှာ ဘုရားသခင် တာဝန်ပေးစေခိုင်းသည့်အရာ ဖြစ်သည့်အတွက်၊ အမှုပြုဖို့ သူသွားလိမ့်မည်ဖြစ်ပြီး ကျွန်ုပ်ကို သူ ခွန်အားပေးလိမ့်မည်ဖြစ်သည်။ ကျွန်ုပ် ပူးပေါင်းဆောင်ရွက်ဖို့သာ လိုအပ်သည်” ဟူ၍ဖြစ်သည်။ ဤသည်မှာ‌ မောရှေတွင် ရှိခဲ့သည့် ထိုးထွင်းအမြင်ဖြစ်သည်။ ဝိညာဉ်ရေးရာ နားလည်သဘောပေါက်မှု ကင်းမဲ့သောလူများက ၎င်းတို့ကို ဘုရားသခင် ပေးအပ်သည့် အရာများကို မိမိတို့ဘာသာ လုပ်ဆောင်နိုင်သည်ဟု တွေးထင်ကြသည်။ လူတို့တွင် ထိုသို့သော အစွမ်းအစများ ရှိကြသလော။ လုံးဝ မရှိပေ။ လူတို့သည် သူရဲဘောကြောင်ကြလျှင် အဲဂုတ္တုလူမျိုး ဖာရောဘုရင်ကို တွေ့ဆုံရန်ပင် သတ္တိ ကင်းမဲ့ကြလိမ့်မည်။ ၎င်းတို့၏ စိတ်နှလုံးများတွင် ၎င်းတို့က “အဲဂုတ္တုလူမျိုး ဖာရောမင်းသည် နတ်ဆိုး ဘုရင်တစ်ပါး ဖြစ်သည်။ သူ့တွင် အမိန့်ပေးစေခိုင်း၍ရသည့် စစ်တပ်ကြီးတစ်တပ်ရှိပြီး စကားတစ်ခွန်းဖြင့် ငါ့ကို သတ်နိုင်သည်။ အလွန်များသည့် ဣသရေလလူမျိုးများကို ငါ အဘယ်သို့ ခေါ်ထုတ်သွားနိုင်မည်နည်း။ အဲဂုတ္တုလူမျိုး ဖာရောမင်းက ငါ့စကားကို နားထောင်မည်လော”ဟု ပြောကြလိမ့်မည်။ ဤစကားများတွင် ငြင်းပယ်ခြင်း၊ အတိုက်အခံလုပ်ခြင်းနှင့် ပုန်ကန်ခြင်းတို့ ပါဝင်သည်။ ထိုစကားများက ဘုရားသခင်ကို ယုံကြည်မှုမရှိခြင်းအား ထင်ရှားစေပြီး ဤသည်မှာ စစ်မှန်သော ယုံကြည်ကိုးစားမှု မဟုတ်ပေ။ ထိုအချိန်က အခြေအနေများသည် ဣသရေလလူမျိုးများအတွက်ဖြစ်စေ၊ မောရှေအတွက်ဖြစ်စေ ကောင်းမွန်ခြင်း မရှိချေ။ အဲဂုတ္တုပြည်ကို ပင်လယ်နီက ပိတ်ဆို့ထားပြီး ယင်းကို ကျော်ဖြတ်ခြင်းသည် ကြီးမားသော အခက်အခဲတစ်ခု ဖြစ်မည်ဖြစ်သောကြောင့် ဣသရေလလူတို့ကို အဲဂုတ္တုပြည်မှ ဦးဆောင်ခေါ်ထုတ်ခြင်းသည် လူသားအမြင်အားဖြင့် တကယ်ကို မဖြစ်နိုင်သည့် လုပ်ဆောင်ချက်တာဝန်တစ်ခု ဖြစ်ပေသည်။ ဤတာဝန်ပေးစေခိုင်းချက်ကို ဖြည့်ဆည်းရန်မှာ မည်မျှ ခက်ခဲမည်ကို မောရှေ အမှန်တကယ်ကို မသိခဲ့၍များ ဖြစ်နိုင်မည်လော။ သူ၏စိတ်နှလုံးထဲတွင် သူသိထားသော်လည်း သူသည် နှုတ်လေးသောသူ၊ စကားနှေးနှေး ပြောတတ်သောသူဖြစ်ကြောင်း၊ မည်သူကမျှ သူ၏စကားကို အလေးထားမည် မဟုတ်ကြောင်းကိုသာ ပြောခဲ့သည်။ ပင်ကိုအားဖြင့် ဘုရားသခင်၏ တာဝန်ပေးစေခိုင်းချက်ကို သူ မငြင်းပယ်ခဲ့ချေ။ ဘုရားသခင်က မောရှေကို ဣသရေလလူတို့အား အဲဂုတ္တုပြည်မှ ဦးဆောင်ခေါ်ထုတ်ခိုင်းသည့်အချိန်တွင် သူက ဝပ်စင်းပြီး လက်ခံခဲ့သည်။ အခက်အခဲများကို သူ အဘယ်ကြောင့် ထုတ်ဖော်မပြောခဲ့သနည်း။ ယင်းမှာ တောထဲတွင် နှစ်လေးဆယ်ကြာနေပြီးသည့်နောက် လူ့‌လောကကြီး၏ ကြီးမားသော အန္တရာယ်များကို သူ မသိခဲ့၍များဖြစ်သလော၊ သို့မဟုတ် အဲဂုတ္တုပြည်၌ အမှုကိစ္စများ ရောက်ရှိပြီးဖြစ်သည့်အခြေအနေကို မသိခဲ့၍များဖြစ်သလော၊ သို့မဟုတ် ဣသရေလလူတို့၏ လက်ရှိအတိဒုက္ခကို မသိခဲ့၍များဖြစ်သလော။ ထိုအရာများကို သူ ရှင်းလင်းစွာ မမြင်နိုင်ခဲ့သလော။ ယင်းမှာ ဖြစ်ပျက်နေခဲ့သည့်အရာ ဖြစ်သလော။ သေချာပေါက် မဟုတ်ချေ။ မောရှေသည် ဉာဏ်ရည်ဉာဏ်စွမ်းရှိပြီး အမြော်အမြင်ရှိသည်။ လူ့လောကထဲတွင် ထိုအရာများကို ကိုယ်တိုင်ကိုယ်ကျ ခံရပြီးကာ တွေ့ကြုံရလျက် ထိုအရာများအားလုံးကို သူသိခဲ့ပြီး သူ မည်သည့်အခါမျှ မမေ့ခဲ့ချေ။ ထိုအရာများအားလုံးကို သူအလွန်ကောင်းစွာ သိခဲ့သည်။ ထို့ကြောင့် ဘုရားသခင် သူ့ကို ပေးသည့် တာဝန်ပေးစေခိုင်းချက်သည် မည်မျှခက်ခဲသည်ကို သူသိခဲ့သလော။ (သိခဲ့ပါသည်။) သူသိခဲ့လျှင် ထိုတာဝန်ပေးစေခိုင်းချက်ကို သူ မည်သို့ လက်ခံနိုင်ခဲ့သနည်း။ သူသည် ဘုရားသခင်ကို ယုံကြည်ကိုးစားမှုရှိခဲ့သည်။ သူ၏တစ်သက်တာ အတွေ့အကြုံဖြင့် ဘုရားသခင်၏ အနန္တတန်ခိုးကို သူယုံကြည်သောကြောင့် ဘုရားသခင်၏ ဤတာဝန်ပေးစေခိုင်းချက်ကို ယုံကြည်ကိုးစားခြင်းအပြည့်ရှိသော စိတ်နှလုံးနှင့်၊ သံသယ စိုးစဉ်းမျှ မရှိဘဲ လက်ခံခဲ့သည်။ သူသည် မည်သည့် အတွေ့အကြုံ ရှိခဲ့သနည်း။ ငါ့ကို ပြောလော့။ (သူ၏ အတွေ့အကြုံတွင် ဘုရားသခင်ထံ သူ ဟစ်ခေါ်သည့်အကြိမ်တိုင်းနှင့် ဘုရားသခင်ထံ တိုးဝင်ချဉ်းကပ်သည့် အကြိမ်တိုင်းတွင် ဘုရားသခင်က သူ့ကို ဦးဆောင်လမ်းပြခဲ့သည်။ ဘုရားသခင်သည် သူ၏ ကတိစကားကို စောင့်ထိန်းရန် မည်သည့်အခါတွင်မျှ မပျက်ကွက်ခဲ့သည်ကို မောရှေမြင်ခဲ့ပြီး ဘုရားသခင်ကို စစ်မှန်သည့် ယုံကြည်ကိုးစားမှု ရှိခဲ့သည်။) ဤသည်မှာ သွင်ပြင်လက္ခဏာတစ်ခု ဖြစ်သည်။ အခြားတစ်ခုတလေ ရှိသေးသလော။ (တောထဲရှိ သူ၏ အနှစ်လေးဆယ် အတောအတွင်းတွင် မောရှေသည် ဘုရားသခင်ထံ ဟစ်ခေါ်ကာ ဆုတောင်းခြင်းအားဖြင့် ဘုရားသခင်၏ အချုပ်အခြာအာဏာကို ဧကန်အမှန် မြင်ခဲ့ရပြီး ဖြစ်သည်။ သူသည် ရှင်သန်နိုင်ခဲ့ကာ ထိုအရာကို ဖြတ်ကျော်လာနိုင်ခဲ့ပြီး ဘုရားသခင်၏ အချုပ်အခြာအာဏာကို စစ်မှန်သည့် ယုံကြည်ခြင်း ပိုင်ဆိုင်ခဲ့သည်။) အခြားတစ်ခုခု ရှိသေးသလော။ (ဘုရားသခင်သည် မောရှေ့အပေါ် အမှုများစွာ ပြုလုပ်နှင့်ခဲ့ပြီးဖြစ်သည်။ ဘုရားသခင်က ကောင်းကင်၊ မြေကြီးနှင့် အရာခပ်သိမ်း ဖန်ဆင်းခဲ့ပုံ၊ နောဧကာလတွင် ကမ္ဘာလောကကို ဖျက်ဆီးရန် ဘုရားသခင်က ရေလွှမ်းမိုးခြင်း အသုံးပြုခဲ့ပုံနှင့် အာဗြဟံနှင့် အခြား ထိုသို့သောအရာများအကြောင်း တစ်စုံတစ်ရာကို မောရှေ့ သိရှိခဲ့သည်။ သူသည် ဤအရာများကို ပညတ္တိကျမ်းတွင် ရေးသားခဲ့သည်၊ ယင်းက သူသည် ဘုရားသခင်၏ ဤလုပ်ဆောင်ချက်များကို ထိုးထွင်းအမြင် ရရှိခဲ့ကာ ဘုရားသခင်က အနန္တတန်ခိုးရှိပြီး အရာခပ်သိမ်းသိမြင်ကြောင်း သိခဲ့သည်ကို သက်သေပြပါသည်။ ထို့ကြောင့် ဘုရားသခင်က သူ့ကို ဦးဆောင်သည်နှင့်အမျှ တာဝန်သည် မုချ အောင်မြင်မည်ဖြစ်ကြောင်းကို သူ ယုံကြည်ခဲ့သည်။ ဘုရားသခင်၏ လုပ်ဆောင်ချက်များကို သူစောင့်ကြည့်ချင်ခဲ့သည်၊ သူ့အားဖြင့် ဘုရားသခင်က မည်သည့်အရာ လုပ်ဆောင်မည်ဆိုသည်နှင့် သူ့ကို ဘုရားသခင်က မည်သို့ ကူညီကာ လမ်းပြမည်ကို ကြည့်လိုခဲ့သည်။ ဤသည်မှာ သူ့တွင် ရှိခဲ့သည့် ယုံကြည်ကိုးစားမှု ဖြစ်ပါသည်။) ယင်းမှာ ဖြစ်ခဲ့သည့်ပုံစံဖြစ်သည်။ ကန္တာရထဲတွင် သူ၏နှစ်လေးဆယ်ကြာကာလ၌ မောရှေသည် ဘုရားသခင်၌ မည်သည့်အရာကမျှ မခက်ခဲကြောင်းနှင့် လူသည် ဘုရားသခင်၏ လက်တော်တွင် ရှိကြောင်းကို တွေ့ကြုံခံစားနိုင်ခဲ့သည်လားဆိုသည်ကို ငါ့ကို ပြောလော့။ အလွန်တွေ့ကြုံခံစားနိုင်ခဲ့ပါသည်။ ယင်းမှာ သူ၏ အစစ်မှန်ဆုံး အတွေ့အကြုံဖြစ်သည်။ ကန္တာရတွင် သူ၏ နှစ်လေးဆယ်ကြာကာလ၌ သူ့အတွက် သေလောက်သော အန္တရာယ်ရှိသည့် အရာများစွာရှိခဲ့ပြီး သူ အသက်ရှင်မည် ဟုတ်မဟုတ်ကို သူမသိခဲ့ပါ။ နေ့စဉ်နေ့တိုင်း သူ၏အသက်အတွက် သူရုန်းကန်ခဲ့ရပြီး ကွယ်ကာခြင်းအတွက် ဘုရားသခင်ကို ဆုတောင်းခဲ့ရသည်။ ယင်းမှာ သူ၏ တစ်ခုတည်းသော ဆန္ဒဖြစ်သည်။ ထိုနှစ်လေးဆယ်တွင် သူအလေးနက်ဆုံး တွေ့ကြုံခံစားရသည့်အရာမှာ ဘုရားသခင်၏ အချုပ်အခြာအာဏာနှင့် ကွယ်ကာခြင်း ဖြစ်သည်။ ထို့နောက် နောက်ပိုင်းတွင် ဘုရားသခင်၏ တာဝန်ပေးစေခိုင်းချက်ကို သူ လက်ခံနေသည့်အခါ သူ၏ ပထမဆုံး ခံစားချက်မှာ ဤကဲ့သို့ဖြစ်သည်။ “ဘုရားသခင်၌ မည်သည့်အရာမျှ မခက်ခဲပေ၊ ဘုရားသခင်က ပြီးမြောက်နိုင်သည်ဟု ဆိုလျှင် ယင်းသည် သေချာပေါက် ပြီးမြောက်နိုင်သည်၊ ဘုရားသခင်က ထိုတာဝန်ပေးစေခိုင်းချက်ကို ပေးသည့်အတွက် ယင်းကို သူ ဧကန်မုချ သေချာဖြစ်မြောက်စေလိမ့်မည်၊ ယင်းကို လုပ်ဆောင်မည့်သူမှာ သူဖြစ်ပြီး မည်သည့်လူသားမျှ မဟုတ်ချေ” ဟူ၍ဖြစ်သည်။ လုပ်ဆောင်ချက် မပြုမီ၊ လူတို့သည် စီစဉ်ရမည်ဖြစ်ပြီး ကြိုတင်စီစဉ်မှုများ ပြုလုပ်ရမည်ဖြစ်သည်။ အကြိုလုပ်ငန်းများကို ၎င်းတို့သည် ဦးစွာ ကိုင်တွယ်ရမည်။ ဘုရားသခင်သည် သူ မလုပ်ဆောင်မီ ဤကိစ္စများကို ဆောင်ရွက်ရမည်လော။ မလိုအပ်ချေ။ ဖန်ဆင်းခံတိုင်းသည် မည်မျှဩဇာညောင်းပါစေ၊ မည်မျှ လုပ်နိုင်စွမ်း သို့မဟုတ် တန်ခိုးအာဏာကြီးပါစေ၊ မည်မျှ ထိန်းမနိုင်သိမ်းမရဖြစ်ပါစေ ဘုရားသခင်၏ လက်ထဲတွင် ရှိပေ၏ဟူ၍ ဖြစ်ပေသည်။ မောရှေသည် ဤအရာနှင့်ပတ်သက်၍ ယုံကြည်ကိုးစားခြင်း၊ အသိပညာနှင့် အတွေ့အကြုံ ရှိသောကြောင့် သူ၏ စိတ်နှလုံးထဲတွင် သံသယ၊ သို့မဟုတ် အကြောက်တရား တစ်စက်မျှ မရှိချေ။ သို့ဖြစ်၍ ဘုရားသခင်အပေါ် သူ၏ ယုံကြည်ကိုးစားခြင်းသည် အထူးသဖြင့် စစ်မှန်ပြီး ဖြူစင်သည်။ သူသည် ယုံကြည်ကိုးစားခြင်းဖြင့် ပြည့်နေခဲ့ပြီးဖြစ်သည်ဟု ဆိုကောင်းဆိုနိုင်လေသည်။

စစ်မှန်သော ယုံကြည်ခြင်းက မည်သည့်အရာဖြစ်ကြောင်းကို ငါ ယခုတင် ပြောဆိုပြီးဖြစ်သည်။ ငါ့ကိုပြောလော့၊ အဆုံးတွင် ဘုရားသခင်သည် လူတို့၏ ယုံကြည်လက်ခံမှုများကို အလိုရှိသလော သို့မဟုတ် လူတို့၏ စစ်မှန်သော ယုံကြည်ခြင်းကို အလိုရှိသလော။ (လူတို့၏ စစ်မှန်သော ယုံကြည်ခြင်းကို သူ အလိုရှိပါသည်။) ဘုရားသခင် အလိုရှိသောအရာမှာ လူတို့၏ စစ်မှန်သော ယုံကြည်ခြင်း ဖြစ်သည်။ စစ်မှန်သော ယုံကြည်ခြင်းဆိုသည်မှာ အဘယ်နည်း။ အရိုးရှင်းဆုံးနှင့် တိုက်ရိုက်အကျဆုံးသော ဝေါဟာရအားဖြင့်ဆိုရလျှင် ထိုအရာမှာ ဘုရားသခင်၌ လူတို့၏ စစ်မှန်သော ယုံကြည်ကိုးစားမှု ဖြစ်သည်။ လက်တွေ့လုပ်ဆောင်ခြင်းတွင် စစ်မှန်သော ယုံကြည်ကိုးစားမှုက မည်သည့်အရာနှင့် တူသနည်း။ ထိုအရာသည် လူတို့၏ လက်တွေ့ဘဝများရှိ လုပ်ဆောင်ချက်များအားလုံးနှင့် အဘယ်ပတ်သက်မှု ရှိသနည်း။ (ဘုရားသခင်သည် အရာခပ်သိမ်းအပေါ် အချုပ်အခြာအာဏာရှိပြီး စီမံသည်ကို လူတို့ ယုံကြည်ကြသည်။ သူတို့ ကြုံရသမျှအားလုံးအပေါ် ဘုရားသခင်၏ အချုပ်အခြာအာဏာကို သူတို့ ယုံကြည်ကြပြီး ဘုရားသခင်အတွက် မည်သည့်အရာမျှ မခက်ခဲသည်ကို ယုံကြည်ကြသည်။) (ဘုရားသခင် ပြောသည့် စကားတိုင်း ဖြစ်လာလိမ့်မည်ဟု လူတို့ ယုံကြည်ကြသည်။) ဤအရာကို နောက်ထပ် အချိန်ယူတွေးဆလော့။ စစ်မှန်သော ယုံကြည်ကိုးစားမှုသည် အခြားမည်သည့်ပုံစံဖြင့် ယင်းဘာသာ ထင်ရှားလိမ့်မည်နည်း။ (မောရှေ၏ ယုံကြည်ကိုးစားမှုသည် သာမန် ယုံကြည်သူများ၏ ယုံကြည်ကိုးစားမှုနှင့် ကွဲပြားပါသည်။ ကမ္ဘာဦးကျမ်းကို သူ ရေးသားခဲ့ချိန်တွင် ဘုရားသခင်က ကောင်းကင်၊ မြေကြီးနှင့် အရာခပ်သိမ်းကို သူ၏ စကားများဖြင့် ဖန်ဆင်းခဲ့ကြောင်း သူ ယုံကြည်ခဲ့သည်၊ ကောင်းကင်၊ မြေကြီးနှင့် အရာခပ်သိမ်းတို့သည် ဘုရားနှုတ်ကပတ်တော်များမှတစ်ဆင့် ဖြစ်ပေါ်လာခဲ့ကြောင်း သူ ယုံကြည်ခဲ့သည်၊ ဘုရားသခင် ပြောဆိုသည့် မည်သည့်အရာမဆို အမှန်တကယ် ဖြစ်ပြီး ဘုရားသခင် စီမံသည့်အရာသည် ဖြစ်လာလိမ့်မည်ဖြစ်ကြောင်း သူ ယုံကြည်ခဲ့သကဲ့သို့ ဘုရားသခင်၏ နှုတ်ကပတ်တော်များအားလုံး အမှန်တကယ် ဖြစ်လာမည်ဖြစ်ကာ ပြီးပြည့်စုံမည်ကို သူ ယုံကြည်ခဲ့သည်။ ဤအရာနှင့်စပ်လျဉ်း၍ သူသည် ဘုရားသခင်၌ စစ်မှန်သော ယုံကြည်ကိုးစားမှု ရှိခဲ့သည်။ သူသည် ဘုရားသခင် အမှန်တကယ် တည်ရှိသည်ဟူသော အချက်ကို ယုံကြည်ခဲ့ရုံမျှသာ မဟုတ်ပေ။ ကောင်းကင်၊ မြေကြီးနှင့် အရာခပ်သိမ်းတို့ကို ဘုရားသခင် ဖန်ဆင်းခဲ့ကြောင်းကို သူ ယုံကြည်ခဲ့သည်။ သူ၏ စိတ်နှလုံးတွင် ဘုရားနှုတ်ကပတ်တော်များက အရာရာကို ဖြစ်မြောက်စေခဲ့ကြောင်း သူ လုံးဝ ယုံကြည်ခဲ့ပြီး ဘုရားသခင်၏ အနန္တတန်ခိုးကို သူ ယုံကြည်ခဲ့သည်။ သူသည် ဘုရားသခင်၌ ထိုသို့သော ယုံကြည်ကိုးစားမှု ကင်းမဲ့ခဲ့လျှင် ကမ္ဘာဦးကျမ်းကို မည်သည့်အခါတွင်မျှ ရေးနိုင်ခဲ့မည် မဟုတ်ပါ။ ဤစကားများကို သန့်ရှင်းသော ဝိညာဉ်တော်ကလည်း မှုတ်သွင်းထားခဲ့ခြင်း သို့မဟုတ် ထုတ်ဖော်ခဲ့ခြင်းဖြစ်ပြီး သူက ရှင်းလင်းစွာ မြင်နိုင်ခဲ့သည်။) ငါ့ကို ပြောလော့၊ ဘုရားသခင်၏ စစ်မှန်သည့် တည်ရှိခြင်းသည် လူတို့ ယုံကြည်သောကြောင့် အမှန်တရားတစ်ခု ဖြစ်သလော။ (မဟုတ်ပါ။) ဘုရားသခင်၏ စစ်မှန်သော တည်ရှိခြင်းသည် မည်သည့် အမှန်တရားမျိုး ဖြစ်သနည်း။ (လူတို့က ယုံကြည်သည်ဖြစ်စေ၊ မယုံကြည်သည်ဖြစ်စေ ဘုရားသခင် တည်ရှိပြီး ဘုရားသခင်သည် မိမိဘာသာဖြစ်တည်ကာ ထာဝရတည်ရှိပါသည်။) အနည်းဆုံးအနေဖြင့် ဘုရားသခင်၌ ယုံကြည်ကိုးစားခြင်းသည် ဤအခြေခံအုတ်မြစ်ပေါ် အခြေခံရမည်ဖြစ်သည်။ ဘုရားသခင်သည် သူ့အပေါ် သင်၏ နှုတ်ဖြင့် အသိအမှတ်ပြုခြင်းကြောင့် တည်ရှိခြင်း မဟုတ်သကဲ့သို့ သူ့ကို သင် အသိအမှတ်မပြုသောကြောင့်လည်း မတည်ရှိဘဲ နေမည်မဟုတ်။ ထို့ထက် သူ့ကို သင် ယုံကြည်သည်ဖြစ်စေ၊ အသိအမှတ်ပြုသည်ဖြစ်စေ ဘုရားသခင် တည်ရှိပေသည်။ ဘုရားသခင်သည် ထာဝရ ဖန်ဆင်းရှင်ဖြစ်ပြီး အရာခပ်သိမ်းအပေါ် ထာဝရ အချုပ်အခြာအာဏာ ရှိပေသည်။ လူတို့သည် ဤသိနားလည်မှုသို့ ရောက်ရှိရန် အဘယ်ကြောင့် လိုအပ်သနည်း။ ထိုအရာက လူတို့တွင် မည်သည့်အရာကို ပြောင်းလဲပေးနိုင်သနည်း။ လူအချို့က “ကိုယ်တော့်ကို ကျွန်ုပ်တို့ ယုံကြည်လျှင် ကိုယ်တော်သည် ဘုရားသခင်ဖြစ်သည်။ သို့သော် ကိုယ်တော့်ကို ကျွန်ုပ်တို့ မယုံကြည်လျှင် ကိုယ်တော်သည် ဘုရားသခင် မဟုတ်ပါ”ဟု ဆိုကြသည်။ ဤစကားများသည် အဘယ်နည်း။ ဤသည်တို့မှာ ပုန်ကန်ပြီး မှားယွင်းသော စကားများ ဖြစ်သည်။ ဘုရားသခင်က “ငါ့ကို သင် မယုံကြည်လျှင် ငါ ဘုရားဖြစ်နေဆဲဖြစ်ပြီး သင်၏ ကံကြမ္မာအပေါ် ငါ အချုပ်အခြာအာဏာရှိနေဆဲဖြစ်သည်။ ဤအရာကို သင် မပြောင်းလဲနိုင်ပါ”ဟု ပြောသည်။ ဤသည်မှာ မည်သူမျှ ငြင်းမရနိုင်သည့် အမှန်တရားတစ်ခု ဖြစ်သည်။ ဘုရားမဲ့ဝါဒီတစ်ယောက်က ဘုရားသခင်ကို မည်မျှ ငြင်းပယ်သည်ဖြစ်စေ၊ အတိုက်အခံလုပ်သည်ဖြစ်စေ၊ ၎င်း၏ ကံကြမ္မာသည် ဘုရားသခင်၏ အချုပ်အခြာအာဏာအောက်တွင် ရှိနေဆဲဖြစ်ပြီး ဘုရားသခင်၏ အပြစ်ဒဏ်ပေးခြင်းကို ၎င်းတို့ မလွတ်မြောက်နိုင်ပေ။ ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို သင် အပြည့်အဝ လက်ခံကာ ကျိုးနွံနာခံပြီး ဘုရားသခင် ဖော်ပြခဲ့သည့် သမ္မာတရားအားလုံးကို လက်ခံနိုင်လျှင် ဘုရားနှုတ်ကပတ်တော်များက သင်၏ ဘဝလမ်းခရီးကို ပြောင်းလဲပေးနိုင်သည်၊ သင်၏ ဘဝ ရည်မှန်းချက်များနှင့် သင်၏ လိုက်စားမှု ဦးတည်ချက်ကို ပြောင်းလဲပေးနိုင်သည်၊ သင် ရွေးချယ်သည့် လမ်းကြောင်းကို ပြောင်းလဲပေးနိုင်ပြီး သင့်ဘဝ၏ အဓိပ္ပာယ်ကို ပြောင်းလဲပေးနိုင်သည်။ လူအချို့က ဘုရားသခင်၏ တည်ရှိခြင်းကို ယုံကြည်ကြောင်းနှင့် ဘုရားသခင်သည် တည်ရှိသမျှ အရာခပ်သိမ်းနှင့် အရာရာတိုင်းအပေါ် အချုပ်အခြာအာဏာရှိကြောင်း မိမိတို့နှုတ်ဖြင့် ပြောဆိုကြသော်လည်း ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ၎င်းတို့ ကျိုးနွံနာခံနိုင်ခြင်း မရှိသကဲ့သို့ ဘုရားသခင်က လူတစ်ဦးချင်းစီအတွက် မတူကွဲပြားသော အစီအစဉ်များ ပြုလုပ်သည်ဆိုသည်ကို မမြင်နိုင်ကြချေ။ ဤလူများသည် မိမိတို့ကိုယ်ပိုင် ရည်မှန်းချက်များနှင့် လိုအင်ဆန္ဒများကို အမြဲ လိုက်စားလိုကြပြီး ကြီးမားသည့် အရာများကို အမြဲလုပ်ဆောင်လိုကြသော်လည်း ဆက်ကာဆက်ကာဖြစ်သော အနှောင့်အယှက်များကို ၎င်းတို့ ကြုံရကာ နောက်ဆုံးတွင် ရိုက်ချခံရကာ ကျိုးပဲ့ပြီး သွေးထွက်ကျန်ရစ်ရသည်။ ထို့နောက်တွင်မှ ၎င်းတို့ အရှုံးပေးအပ်နှံကြသည်။ ၎င်းတို့သည် ဘုရားသခင်၏ အချုပ်အခြာအာဏာကို အမှန်တကယ် ယုံကြည်ပါက ဤသို့ ပြုမူဆောင်ရွက်ကြမည်လော။ ၎င်းတို့အတွက် ဖြစ်နိုင်မည် မဟုတ်ပေ။ ၎င်းတို့ မည်သို့ ရှေ့ဆက်လုပ်ဆောင်သင့်သနည်း။ ဦးစွာပထမ ဘုရားသခင်၏ ရည်ရွယ်ချက်များကို ၎င်းတို့ နားလည်သင့်သည်။ လူသားမျိုးနွယ်၏ ကယ်တင်ခြင်းအတွက် ဘုရားသခင်၏ အမှုတော်တွင် သူသည် လူတို့အား ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားပြီး စာတန်၏ စွမ်းအားမှ ရုန်းထွက်လွတ်မြောက်ရန်၊ ဘဝ၏ မှန်ကန်သည့် လမ်းကြောင်းကို လျှောက်ပြီး ဘုရားနှုတ်ကပတ်တော်များဖြင့် အသက်ရှင်ရန် ကူညီမစသည်။ လူတို့သည် ဘုရားသခင်၏ ရည်ရွယ်ချက်ကို အမှန်တကယ် နားလည်ပါက ၎င်းတို့သည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံခြင်းအား စွမ်းဆောင်ရရှိလျက် ၎င်းတို့၏ သမ္မာတရား လိုက်စားမှုနှင့် ဘုရားသခင်ကို နားလည်ရန် စူးစမ်းရှာဖွေရာတွင် ဘုရားသခင်၏ သတ်မှတ်ချက်များကို လိုက်လျှောက်ကြလိမ့်မည် ဖြစ်သည်။ ဤနည်းဖြင့်သာ ၎င်းတို့သည် ဘုရားသခင်၏ ရည်ရွယ်ချက်နှင့် ကိုက်ညီနိုင်ကြပေသည်။ ဘုရားသခင်ကို ယုံကြည်သော်လည်း ဘုရားသခင်ကို ကျိုးနွံနာခံနိုင်ခြင်း မရှိသည့် လူများစွာ ရှိသည်။ ၎င်းတို့သည် မိမိတို့ကိုယ်ပိုင် အလိုဆန္ဒများကို အမြဲ လိုက်စားအားထုတ်လိုကြသော်လည်း အဆုံးတွင် အားလုံး ကျရှုံးကြသည်။ ထိုအခါတွင်မှ ၎င်းတို့က “ဤသည်မှာ ကံကြမ္မာဖြစ်ပြီး ဘုရားသခင် စီမံထားပြီးဖြစ်သည့်အရာကို မည်သူမျှ မပြောင်းလဲနိုင်ပါ”ဟူ၍ မိမိတို့ စိတ်နှလုံးများထဲရှိသည့်အရာကို ပြောဆိုကြလေသည်။ ဤအချိန်တွင် ၎င်းတို့က “ဘုရားသခင်၏ တည်ရှိခြင်းကို ကျွန်ုပ် ယုံကြည်ပြီး ဘုရားသခင်က အရာရာတိုင်းကို သူ၏ လက်ထဲ ထိန်းချုပ်သည်ကို ကျွန်ုပ် ယုံကြည်ပါသည်”ဟု တစ်ဖန် ပြောဆိုသည့်အခါ ဤစကားများသည် ယခင်က သူတို့ ပြောဆိုခဲ့သည့်စကားများနှင့် ကွဲပြားမှု ရှိပါသလော။ ယင်းတို့သည် ယခင်က ၎င်းတို့ ပြောဆိုခဲ့ကြသည့် အယူဝါဒများထက် များစွာ သာ၍ လက်တွေ့ကျသည်။ ယခင်က ၎င်းတို့သည် ဘုရားသခင်က အရာခပ်သိမ်းအပေါ် အချုပ်အခြာအာဏာရှိကြောင်း နှုတ်ဖြင့်သာ အသိအမှတ်ပြုပြီး ယုံကြည်ခဲ့ကြသော်လည်း အမှုအရာများက ၎င်းတို့ထံ ဖြစ်ပျက်သည့်အခါ ဘုရားသခင်ကို မနာခံနိုင်ခဲ့ကြသကဲ့သို့ ဘုရားနှုတ်ကပတ်တော်များပေါ် အခြေခံ၍ သမ္မာတရားကို လက်တွေ့မလုပ်ဆောင်နိုင်ခဲ့ကြပေ။ ၎င်းတို့၏ စိတ်နှလုံးများတွင် ၎င်းတို့၏ စံထားရာများကို မိမိတို့ဘာသာ အကောင်အထည် ဖော်နိုင်မည်ဟု တွေးထင်ခဲ့ကြသည်။ ဤသို့ဖြင့် ၎င်းတို့၏ စိတ်နှလုံးများတွင် ၎င်းတို့ ယုံကြည်သည့် ဘုရားနှုတ်ကပတ်တော်များနှင့် ၎င်းတို့၏လျှာဖျားပေါ်က အယူဝါဒများသည် ၎င်းတို့ လုပ်ရပ်များ၏ စည်းမျဉ်းများ ဖြစ်မလာနိုင်ခဲ့ပေ။ ဆိုလိုသည်မှာ ဘုရားနှုတ်ကပတ်တော်များက အားလုံး သမ္မာတရားဖြစ်ပြီး အရာခပ်သိမ်းကို ဖြစ်မြောက်စေနိုင်ကြောင်း ၎င်းတို့ မယုံကြည်ခဲ့ကြပေ။ သမ္မာတရားကို ၎င်းတို့ နားလည်သည်ဟု တွေးထင်ခဲ့ကြသော်လည်း ဘုရားသခင်၏ အချုပ်အခြာအာဏာနှင့် အစီအစဉ်များကို ၎င်းတို့ ကျိုးနွံနာခံနိုင်ခြင်း မရှိခဲ့ကြသောကြောင့် ၎င်းတို့ နားလည်ခဲ့ကြသည့်အရာမှာ အယူဝါဒများနှင့် စကားများသာဖြစ်သည်၊ သမ္မာတရား စစ်မှန်မှု မဟုတ်ခဲ့ပေ။ ၎င်းတို့၏ နှုတ်များဖြင့် ၎င်းတို့က ဘုရားသခင်၏ အချုပ်အခြာအာဏာကို ယုံကြည်သည်ဟု ဆိုခဲ့ကြသော်လည်း လက်တွေ့ဘဝတွင် ဘုရားသခင်ကို ၎င်းတို့ ကျိုးနွံနာခံနိုင်ခြင်း မရှိခဲ့ကြပေ။ ၎င်းတို့၏ ကိုယ်ပိုင်လမ်းကြောင်းများဆီသို့ အမြဲ ဆင်းသွားကြသည်၊ ၎င်းတို့ ကိုယ်ပိုင် အလိုဆန္ဒများကို အမြဲ လိုက်စားချင်ခဲ့ကြပြီး ဘုရားသခင်၏ သတ်မှတ်ချက်များကို ချိုးဖောက်ခဲ့ကြသည်။ ဤသည်မှာ စစ်မှန်သော ကျိုးနွံနာခံမှုလော။ ဤနေရာတွင် စစ်မှန်သော ယုံကြည်လက်ခံမှုနှင့် စစ်မှန်သော ယုံကြည်ကိုးစားမှု ရှိသလော။ (မရှိပါ။) တစ်ခုမျှ လုံးဝ မရှိ၊ ယင်းမှာ တကယ်ကို သနားဖွယ်ရာပင်။ ဘုရားသခင်၌ စစ်မှန်သော ယုံကြည်ကိုးစားမှု၏ သရုပ်သကန်များမှာ အဘယ်နည်း။ စစ်မှန်သော ယုံကြည်ကိုးစားမှု ရှိသည့်လူတို့သည် အနည်းဆုံးအနေဖြင့် ဘုရားနှုတ်ကပတ်တော်များက သမ္မာတရားဖြစ်ကြောင်းနှင့် ထိုနှုတ်ကပတ်တော်များ အမှန်တကယ် ဖြစ်လာလိမ့်မည်ဖြစ်ကာ ပြီးပြည့်စုံလိမ့်မည်ဖြစ်ကြောင်း ယုံကြည်ကြပြီး ဘုရားသခင်၏ သတ်မှတ်ချက်များအတိုင်း လက်တွေ့လုပ်ဆောင်ခြင်းသည် ဘဝတွင် မှန်ကန်သည့် လမ်းကြောင်းဖြစ်သည်ဟု ယုံကြည်ကြလေသည်။ ၎င်းတို့၏ ဘဝများတွင် ဘုရားသခင်ထံ ၎င်းတို့ ဆုတောင်းပြီး ဘုရားသခင်အပေါ် မှီခိုအားကိုးကြသည်၊ ဘုရားနှုတ်ကပတ်တော်များကို မိမိတို့၏ လက်တွေ့ဘဝများထဲသို့ ယူဆောင်ကြသည်၊ အရာခပ်သိမ်းတွင် ဘုရားနှုတ်ကပတ်တော်များအတိုင်း လက်တွေ့လုပ်ဆောင်ကြသည်၊ ရိုးသားသော လူများဖြစ်ရန် ကြိုးစားကြပြီး ဘုရားနှုတ်ကပတ်တော်များ၏ စစ်မှန်မှုကို အသက်ရှင်နေထိုင်ကြသည်။ ဘုရားသခင်၏ တည်ရှိခြင်းနှင့် အချုပ်အခြာအာဏာကို ၎င်းတို့ ယုံကြည်ကြရုံသာမက ၎င်းတို့၏ လက်တွေ့ကျသော ဘဝများတွင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန်လည်း ကြိုးစားကြသည်။ ၎င်းတို့ ပုန်ကန်ပါက မိမိတို့ကိုယ်ကို သုံးသပ်နိုင်ကြသည်၊ သမ္မာတရားကို လက်ခံနိုင်ကြသည်၊ ဘုရားသခင်၏ ဆုံးမပဲ့ပြင်ခြင်းကို ခံယူနိုင်ကြပြီး ဘုရားသခင်ကို ကျိုးနွံနာခံခြင်းအား စွမ်းဆောင်ရရှိနိုင်ကြသည်။ သင်သည် ဤသို့လက်တွေ့လုပ်ဆောင်ပါက သင် ယုံကြည်ပြီး အသိအမှတ်ပြုသည့် သမ္မာတရားသည် သင်၏ အသက်စစ်မှန်မှု ဖြစ်လာလိမ့်မည်။ ဤသမ္မာတရားက သင်၏ အတွေးများကို လမ်းပြနိုင်လိမ့်မည်၊ သင်၏ ဘဝကို လမ်းပြနိုင်လိမ့်မည်ဖြစ်ပြီး သင်၏ ဘဝတစ်ခုလုံး လျှောက်လှမ်းသည့် ဦးတည်ချက်ကို လမ်းပြနိုင်လိမ့်မည်။ ဤအချိန်တွင် သင်သည် ဘုရားသခင်၌ စစ်မှန်သော ယုံကြည်ကိုးစားမှုကို ဖွင့်ထုတ်နိုင်လိမ့်မည်။ သင်သည် ဘုရားသခင်၌ စစ်မှန်သည့် ယုံကြည်လက်ခံမှုနှင့် စစ်မှန်သည့် နာခံမှုပိုင်ဆိုင်သည့်အခါ ဤအရာက ယုံကြည်ကိုးစားမှုကို ဖြစ်ပေါ်စေသည်။ ဤယုံကြည်ကိုးစားမှုသည် ဘုရားသခင်၌ စစ်မှန်သော ယုံကြည်ခြင်းဖြစ်၏။ ဤစစ်မှန်သော ယုံကြည်ခြင်းသည် မည်သည့်နေရာမှ လာသနည်း။ ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်း၊ ထိုသို့ဖြင့် သမ္မာတရားကို သိနားလည်လာခြင်းအားဖြင့် ထိုအရာကို ရရှိပေသည်။ သမ္မာတရားကို လူတို့ နားလည်လေ၊ ဘုရားသခင်၌ ၎င်းတို့၏ ယုံကြည်ကိုးစားမှု ကြီးမားလေ၊ ဘုရားသခင်ကို ၎င်းတို့ သာ၍ သိလေဖြစ်ကာ ဘုရားသခင်ကို အမှန်တကယ် ကျိုးနွံနာခံလေဖြစ်သည်။ ဤသည်မှာ လူတို့က စစ်မှန်သည့် ယုံကြည်ခြင်း ရှိလာသည့်ပုံဖြစ်သည်။

ဘုရားသခင်၌ စစ်မှန်သည့် ယုံကြည်ခြင်းကို လူတို့ ရရှိလာကြသည့် ဖြစ်စဉ်တွင် ဘုရားသခင်က မည်သည့်အရာကို လုပ်ဆောင်သနည်း။ (သူသည် ဉာဏ်အလင်းပေး၊ လမ်းပြသည်၊ ပတ်ဝန်းကျင်များကို စီစဉ်ညွှန်ကြားပြီးနောက် သမ္မာတရားကို ယူဆောင်ကာ လူတို့ထဲတွင် အမှုပြုပါသည်။) ပေတရုက သခင်ယေရှုထံမှ သူ့အပေါ် ပြစ်တင်မောင်းမဲခြင်းကို ခံယူရခဲ့ချိန်တွင် ယင်းမှာ ဘုရားသခင်က သူ့ကို ဖော်ထုတ်နေခြင်း၊ တရားစီရင်နေခြင်းနှင့် ပြစ်တင်ရှုတ်ချနေခြင်း ဖြစ်သည်။ လူတို့သည် ဘုရားသခင်၌ စစ်မှန်သည့် ယုံကြည်ကိုးစားမှု မရရှိမီတွင် ဤအရာများကို တွေ့ကြုံရန် လိုအပ်သလော။ (လိုအပ်ပါသည်။) ၎င်းတို့သည် အဘယ်ကြောင့် ဤအရာများကို တွေ့ကြုံရန် လိုအပ်သနည်း။ ဤအရာများမရှိဘဲနှင့် မဖြစ်နိုင်မည်လော။ တရားစီရင်ခြင်း၊ ဖော်ထုတ်ခြင်း၊ အပြစ်ဖော်ဆုံးမခြင်း၊ ဆုံးမပဲ့ပြင်ခြင်း၊ ပြစ်တင်မောင်းမဲခြင်းနှင့် ကျိန်ခြင်းကိုပင် ရှောင်ကွင်း၍ ဖြစ်နိုင်သလော။ (မဖြစ်နိုင်ပါ။) သခင်ယေရှုက ပေတရုကို ပြစ်တင်မောင်းမဲခြင်းထက် “ပေတရု၊ သင် ပြောသည့်စကားသည် ရည်ရွယ်ချက်ကောင်းသည်ကို ငါ သိသော်လည်း နောင်အနာဂတ်တွင် ထိုသို့မပြောနှင့်။ လူသား ရည်ရွယ်ချက်ကောင်းများဖြင့် ငါ၏ အကြံအစည်ကို မဟန့်တားနှင့်။ စာတန်ကိုယ်စား စကားပြောကာ စာတန်၏ ထွက်ပေါက်အဖြစ် ပြုမူဆောင်ရွက်ခြင်း မရှိနှင့်။ အနာဂတ်တွင် ပိုမို ဂရုစိုက်ပြီး အဓိပ္ပာယ်မဲ့သောအရာကို မပြောနှင့်။ စကားမပြောမီ သင်၏ စကားများက မှန်ခြင်းရှိမရှိဆိုသည်နှင့် ယင်းတို့က ဘုရားသခင်ကို ဝမ်းနည်းကြေကွဲစေခြင်း သို့မဟုတ် ဒေါသထွက်စေခြင်း ရှိမရှိဆိုသည်ကို သေချာစဉ်းစားလော့”ဟု ဆိုလျက် ထိုကိစ္စရပ်ကို ပေတရုနှင့်အတူ ခင်မင်ရင်းနှီးသော ပုံစံဖြင့် ဆွေးနွေးခဲ့ပြီးဖြစ်သည် ဆိုပါစို့။ ဤသို့ စကားပြောဆိုခြင်းက အလုပ်ဖြစ်မည်လော။ (အလုပ်ဖြစ်မည်မဟုတ်ပါ။) အဘယ်ကြောင့် အလုပ်မဖြစ်သနည်း။ လူတို့သည် စာတန်၏ အလွန်အမင်း ဖောက်ပြန်ပျက်စီးစေခြင်း ခံရပြီးဖြစ်ကာ ၎င်းတို့၏ ဖောက်ပြန်ပျက်စီးသော စိတ်သဘောထား၏ ရင်းမြစ်များက အလွန်နက်ရှိုင်းလွန်းပေသည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားဖြင့် အသက်ရှင်ကြသည်။ ၎င်းတို့၏ အတွေးများ၊ လုပ်ဆောင်ချက်များ၊ စိတ်ကူးများ၊ အယူအဆများ၊ ၎င်းတို့ ဘဝများ၏ ရည်မှန်းချက်များနှင့် ဦးတည်ချက်များအပြင် ၎င်းတို့ ပြောဆိုလုပ်ဆောင်သမျှ အားလုံးအတွက် အရင်းခံအကြောင်းများသည် ၎င်းတို့၏ ဖောက်ပြန်ပျက်စီးသော စိတ်သဘောထားမှ လာပေသည်။ ဘုရားသခင်က ၎င်းတို့ကို ပြစ်တင်မောင်းမဲခြင်းမရှိလျှင် အဆင်ပြေသလော။ ဤပြဿနာ၏ ဆိုးရွားမှုကို ၎င်းတို့ သဘောပေါက်လိမ့်မည်လော။ ၎င်းတို့ အပြစ်၏ ဖြစ်ကြောင်းရင်းမြစ်သည် အမြစ်ဖြတ်ခံရနိုင်သလော။ (မခံရနိုင်ပါ။) ၎င်းတို့ အပြစ်၏ ဖြစ်ကြောင်းရင်းမြစ်က အမြစ်ဖြတ်မခံရနိုင်ပါက ဘုရားသခင်ကို လူတို့ ကျိုးနွံနာခံနိုင်သလော။ (ကျိုးနွံနာခံနိုင်ခြင်း မရှိပါ။) ဘုရားသခင်က လူတို့ကို ရှုတ်ချပြီး ကျိန်ဆဲသည့်အခါ ကောင်းသောအရာဖြစ်သည်၊ သို့မဟုတ် မကောင်းသောအရာ ဖြစ်သည်ဆိုသည်မှာ ယခုတွင် သင်တို့အဖို့ ရှင်းသွားပြီလော။ (ကောင်းသောအရာတစ်ခု ဖြစ်ပါသည်။) ဘုရားသခင်က လူတို့ကို ထုတ်ဖော်ရန်မှာ ကောင်းသောအရာတစ်ခုဖြစ်သလော။ (ကောင်းသောအရာဖြစ်ပါသည်။) လူတို့တွင် မည်သည့်အရာကို သူ ထုတ်ဖော်သနည်း။ (၎င်းတို့၏ အားနည်းချက်၊ ဝိညာဉ်ရင့်ကျက်မှုနှင့် ဘုရားသခင်၌ ယုံကြည်ကိုးစားမှုတို့ကို သူ ထုတ်ဖော်ပါသည်။) သူသည် လူတို့ကို အလျှင်း ထုတ်ဖော်ပေသည်။ သင် စွဲကိုင်သည့် အယူဝါဒများ၊ သင် စဉ်ဆက်မပြတ် ထပ်တလဲလဲပြောသည့် ပေါ်ပင်ရေပန်းစားသော စကားလုံးများ၊ သင်၏ ယုံကြည်လက်ခံမှုများ၊ သင်၏ အပြင်ပန်း စိတ်အားထက်သန်မှုနှင့် စေတနာထားသော ရည်ရွယ်ချက်များသည် ဘုရားသခင် အသိအမှတ်ပြုသည့် အရာများ မဟုတ်ပေ။ ဤသည်မှာ သူ အလိုရှိသည့်အရာ မဟုတ်။ သင်သည် မည်မျှ စိတ်ထက်သန်သည်ဖြစ်စေ၊ မည်မျှဝေးဝေး ခရီးနှင်သည်ဖြစ်စေ၊ ဤသည်မှာ သမ္မာတရားကို သင် ပိုင်ဆိုင်ကြောင်း ပြသနိုင်သလော။ သင့်ထံတွင် ဘုရားသခင်၌ စစ်မှန်သည့် ယုံကြည်ခြင်းရှိကြောင်း ပြသနိုင်သလော။ (မပြနိုင်ပါ။) ဤသည်တို့မှာ ဘုရားသခင် အသိအမှတ်ပြုသည့် အရာများ မဟုတ်ပေ။ လူသား ကောင်းမြတ်ခြင်းနှင့် စိတ်ကူးများသည် အချည်းနှီးဖြစ်၏။ ဘုရားသခင်၏ အသိအမှတ်ပြုခြင်းကို ရရှိပြီး ဘုရားသခင်၌ စစ်မှန်သော ယုံကြည်ခြင်း ပိုင်ဆိုင်ရန်၊ ဘုရားသခင် အမှုပြုသည့် နည်းစနစ်အမျိုးမျိုးကို သင် တွေ့ကြုံရမည်။ ဖော်ထုတ်ခြင်း၊ တရားစီရင်ခြင်း၊ ပြစ်တင်ရှုတ်ချခြင်း၊ ကျိန်ခြင်း၊ တစ်ခါတစ်ရံတွင် ပဲ့ပြင်ဆုံးမခြင်းနှင့် အပြစ်ပေးခြင်းတို့သည်ပင် လိုအပ်၏။ ဤအရာများကို ကြောက်ရွံ့ရမည်လော။ ကြောက်ရွံ့ရမည့် အရာများ မဟုတ်ပေ။ ယင်းတို့တွင် ဘုရားသခင်၏ ရည်ရွယ်ချက်၊ ဘုရားသခင်၏ စဉ်းစဉ်းစားစား အလေးထားခြင်းနှင့် ဘုရားသခင်၏ ချစ်ခြင်းမေတ္တာတို့ ရှိကြသည်။ ဤအခက်အခဲကို သည်းခံရကျိုးနပ်ပေသည်။ ဘုရားသခင်သည် လူတို့အပေါ် အမှုပြုရန် ဤအရာများကို လုပ်ဆောင်ပြီး ဤနည်းစနစ်များကို အသုံးပြုသည်။ ဤအရာက ဘုရားသခင်သည် ဤလူများထံမှ အမှုအရာများကို မျှော်လင့်ပြီး ၎င်းတို့ထံမှ တစ်စုံတစ်ရာ အလိုရှိကြောင်း ပြသပေသည်။ ဤအရာများကို ကြုံရာကျပန်း၊ အကြောင်းရင်းမရှိဘဲ သို့မဟုတ် စိတ်ကူးများပေါ် အခြေခံ၍ ဘုရားသခင် မလုပ်ဆောင်ပေ။ ယင်းတို့သည် ဘုရားသခင်၏ ရည်ရွယ်ချက်ကို လုံးဝ ထင်ဟပ်ကြ၏။ ဘုရားသခင်၏ ရည်ရွယ်ချက်မှာ အဘယ်နည်း။ သူသည် လူတို့အား ဘုရားသခင်၌ စစ်မှန်သော ယုံကြည်ခြင်းဆီသို့ ခေါ်ဆောင်လိုပြီး သမ္မာတရားကို လက်ခံစေလိုသည်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားကာ ကယ်တင်ခြင်း ရရှိစေလိုသည်။

ငါ့ကို ပြောလော့၊ ပေတရုက သခင့်ကို သုံးကြိမ် ငြင်းပယ်ပြီးသည့်နောက်တွင် သူ၏ ယုံကြည်ခြင်းကို သူ ပြန်လည်သုံးသပ်ခဲ့သလော။ (ပြန်လည်သုံးသပ်ခဲ့ပါသည်။) ပုံမှန်လူ့သဘာဝရှိသည့် လူများ၊ သမ္မာတရားကို လိုက်စားသောသူများသည် ကျရှုံးမှုများနှင့် ဆုတ်ဆိုင်းမှုများ ကြုံရသည့်အခါ မိမိတို့ကိုယ်ကို ပြန်လည်သုံးသပ်ကြလိမ့်မည်။ ပေတရုသည် ဤနည်းဖြင့် မိမိကိုယ်ကို မုချ ပြန်လည်သုံးသပ်ခဲ့မည်ဖြစ်သည်။ သမ္မာတရားကို မချစ်သောလူတို့သည် မိမိတို့ကိုယ်ကို မည်သည့်အခါတွင်မျှ ပြန်လည်သုံးသပ်ကြလိမ့်မည် မဟုတ်။ ပေတရုကဲ့သို့သော အခြေအနေတစ်ခုကို ၎င်းတို့ ကြုံရလျှင် “သခင့်ကို ကျွန်ုပ် သုံးကြိမ်ငြင်းပြီးသော်လည်း ဤသည်တို့မှာ ထူးခြားသော အခြေအနေများ ဖြစ်သည်။ ထိုသို့သော ထူးခြားသည့် အခြေအနေများအောက်တွင် မည်သူက မစိုးရိမ်၊ မကြောက်ရွံ့၊ အားမနည်းဘဲ နေမည်နည်း။ ထိုအရာမှာ အရေးမကြီးပါ။ သခင့်အတွက် ကျွန်ုပ်၏ ချစ်ခြင်းမေတ္တာ ကြီးမားနေဆဲဖြစ်သည်၊ ကျွန်ုပ်၏ စိတ်နှလုံးက စိတ်ထက်သန်မှုဖြင့် လောင်မြိုက်နေသည်။ ကျွန်ုပ်၏ စိတ်ဓာတ်က သန်မာပြီး သခင့်ကို ကျွန်ုပ် မည်သည့်အခါတွင်မျှ စွန့်ခွာမည်မဟုတ်၊ မည်သည့်အခါတွင်မျှ စွန့်ပစ်မည်မဟုတ်။ သခင့်ကို သုံးကြိမ် ငြင်းပယ်ခြင်းသည် သေးငယ်သည့် ပြစ်ချက်တစ်ခုသာ ဖြစ်ပြီး ဘုရားသခင်က ထိုအရာကို မအောက်မေ့မည်မှာ သေချာသလောက် ဖြစ်သည်။ အဆုံးမှာတော့ ဘုရားသခင်၌ ကျွန်ုပ်၏ ယုံကြည်ကိုးစားမှုက အတော်အတန် ကြီးမားပါသည်”ဟု ၎င်းတို့က ပြောဆိုကြလိမ့်မည်။ ဤသည်မှာ မည်သည့် ပြန်လည်သုံးသပ်မှုမျိုး ဖြစ်သနည်း။ ဤသည်မှာ သမ္မာတရားကို လက်ခံသည့် သဘောထားဖြစ်သလော။ ဤသည်မှာ စစ်မှန်သည့် ယုံကြည်ကိုးစားမှု ရရှိရန် နည်းလမ်းဖြစ်သလော။ (မဟုတ်ပါ။) ပေတရုက “သခင်ယေရှု၊ ကိုယ်တော်သည် လူတို့ကို အလွန်ကောင်းစွာ သိရှိပါသည်။ သို့သော် ထိုသို့သော အရာတစ်ခု ကျွန်ုပ် လုပ်ဆောင်မည်ကို ကိုယ်တော် အဘယ်သို့များ ခန့်မှန်းနိုင်ရပါသနည်း။ ကိုယ်တော့်ကို ကျွန်ုပ် ငြင်းပယ်မည်ကို ကိုယ်တော် ကြိုတင်ဟောကိန်း မထုတ်ခဲ့သင့်ပါ။ ထို့ထက် ကိုယ်တော့်ကို ကျွန်ုပ် သုံးကြိမ် အသိအမှတ်ပြုမည်ကို ကိုယ်တော် ကြိုတင်ဟောကိန်းထုတ်ခဲ့သင့်သည်။ ယင်းမှာ သိပ်ကောင်းမွန်ခဲ့မည်ဖြစ်ပြီး ထိုအခါ ကျွန်ုပ်သည် ကိုယ်တော့်နောက်သို့ ဂုဏ်ယူဝင့်ကြွားစွာ လိုက်နိုင်ခဲ့မည်ဖြစ်သည်။ ထို့အပြင် ထိုအရာက ကိုယ်တော်၌ရှိသည့် ကျွန်ုပ်၏ ကြီးမားသော ယုံကြည်ကိုးစားမှုကို ပြသခဲ့မည်ဖြစ်ပြီး ကိုယ်တော်၏ ကြိုတင်ဟောကိန်းသည်လည်း မှန်ကန်တိကျကြောင်း သက်သေပြပြီးဖြစ်မည်။ ထိုအရာနှင့်ပတ်သက်၍ ကျွန်ုပ်တို့ နှစ်ဦးလုံး စိတ်ကျေနပ်ခဲ့မည်ဖြစ်သည်။ ကိုယ်တော်ကို ကျွန်ုပ် မှန်ကန်စွာ ယုံကြည်ခဲ့လေခြင်းပါတကား။ ကိုယ်တော်သည် ကျွန်ုပ်ကို စုံလင်အောင်ပြုကာ ကျွန်ုပ်၏ ဂုဏ်သိက္ခာကို ပေးရမည်။ ကျွန်ုပ်ကို ကိုယ်တော် ပြစ်တင်မောင်းမဲခြင်း မပြုသင့်ပါ။ ကျွန်ုပ်ကို ဤပုံစံဖြင့် ကိုယ်တော် မဆက်ဆံသင့်ပါ။ ကျွန်ုပ်သည် သိက္ခာရှိသော ပေတရုဖြစ်သည်။ ဘုရားသခင်ကို ငြင်းပယ်သည့် စကားများကို ကျွန်ုပ် မည်သည့်အခါတွင်မျှ မပြောခဲ့သင့်ပါ။ ထိုအရာမှာ အလွန် စိတ်အနှောင့်အယှက်ဖြစ်ရပြီး ရှက်ဖွယ်ရာပင်။ ကိုယ်တော်သည် အဘယ်ကြောင့် ထိုသို့သောအရာတစ်ခုကို ကျွန်ုပ်အပေါ် ထားရှိပါသနည်း။ အခြားတစ်စုံတစ်ဦးကို အဘယ်ကြောင့် မထားရသနည်း။ ကိုယ်တော် လုပ်ဆောင်ခဲ့သည့်အရာက မမျှတပါ။ ကိုယ်တော်ကို ကျွန်ုပ် ငြင်းပယ်မိခဲ့ကြောင်း ကျွန်ုပ် ဝန်ခံသော်လည်း ကျွန်ုပ်၏ အရှက်ရခြင်းကို လူတိုင်း မြင်နိုင်ရန်အလို့ငှာ ကိုယ်တော်က ကျွန်ုပ်ကို ဤကဲ့သို့ ထုတ်ဖော်ရန် လိုအပ်ခဲ့ပါသလော။ ဤနေရာမှ အဘယ်နေရာသို့ ကျွန်ုပ် သွားရမည်နည်း။ အနာဂတ်တွင် ကောင်းမွန်သည့် ခရီးပန်းတိုင်တစ်ခုကို ကျွန်ုပ် ရရှိနိုင်သေးသလော။ ဤအရာက ကိုယ်တော်သည် ကျွန်ုပ်အပေါ် လက်လျှော့ပြီးဖြစ်သည်ဟု မဆိုလိုသလော။ ကျွန်ုပ်၏ စိတ်နှလုံးတွင် ဤအရာက မျှတခြင်းမရှိဟု ကျွန်ုပ် ခံစားရပါသည်”ဟု စဉ်းစားခဲ့လျှင်ကော။ ဘုရားသခင်နှင့်အတူ ဤကဲ့သို့ အကျိုးသင့်အကြောင်းသင့် ပြောဆိုရန်မှာ မှန်ကန်သလော၊ သို့မဟုတ် မှားယွင်းသလော။ (မှားယွင်းပါသည်။) ဤသည်မှာ မည်သည့် အခြေအနေမျိုး ဖြစ်သနည်း။ ဤနေရာတွင် ပေတရုက မနာခံခြင်းနှင့် စောဒကတက်ခြင်းများ ရှိ၏။ ဘုရားသခင်၏ အမှုတော်က သူ၏ အယူအဆများ၊ အကြိုက်များနှင့် မကိုက်ညီကြောင်း ပေတရုက စောဒကတက်သည်။ ထိုအရာက သူ့အား ဂုဏ်ယူဝင့်ကြွားနိုင်ခြင်း မရှိအောင် သိက္ခာနှင့် အဆင့်အတန်း ဆုံးရှုံးစေသည်။ ဤတွင် သူသည် လူသားရွေးချယ်မှုများ ရှိသည်၊ လူသား မကျေနပ်ချက်များ၊ မနာခံမှု၊ အတိုက်အခံလုပ်ခြင်းနှင့် ပုန်ကန်မှုတို့ ရှိသည်။ ဤအရာအားလုံးသည် ဖောက်ပြန်ပျက်စီးသော စိတ်သဘောထားများ ဖြစ်သည်။ ဤသို့ စဉ်းစားခြင်း၊ ဤသို့ ပြုမူဆောင်ရွက်ခြင်းနှင့် ထိုသို့သော သဘောထားနှင့် အခြေအနေတစ်ခု ရှိခြင်းတို့က သိသိသာသာ မှားယွင်းပေသည်။ လူတို့က ဤကဲ့သို့ စဉ်းစားကာ ပြုမူဆောင်ရွက်ပြီး ဘုရားသခင်က ၎င်းတို့ကို အပြစ်ဖော်ဆုံးမခြင်း မရှိပါက ထုတ်ဖော်ခံရပြီးသည့်နောက်တွင် စစ်မှန်သော ယုံကြည်ခြင်း ၎င်းတို့ ဖြစ်ပေါ်စေနိုင်သလော။ ဘုရားသခင်၌ စစ်မှန်သည့် ယုံကြည်ခြင်း ၎င်းတို့ ပိုင်ဆိုင်နိုင်သလော။ (မပိုင်ဆိုင်နိုင်ပါ။) ဤကဲ့သို့သော အခြေအနေတွင် ၎င်းတို့ထဲတွင် ဘုရားသခင် ထုတ်ဖော်သည့်အရာနှင့် ၎င်းတို့ကို ဘုရားသခင် ဆက်ဆံပုံတို့အား ညည်းညူ၊ ပုန်ကန်၊ အတိုက်အခံလုပ်ပြီး ငြင်းပယ်သည့် လူတို့အတွက် မည်သည့် ရလဒ်မျိုး အဆင်သင့်ရှိသနည်း။ ဤအရာက ထိုသို့သော လူတို့၏ ဘဝများကို မည်သည့်အရာ ဆောင်ကြဉ်းပေးသနည်း။ ထိုအရာဆောင်ကြဉ်းသည့် ပထမဆုံးသောအရာမှာ ဆုံးရှုံးမှုဖြစ်သည်။ “ဆုံးရှုံးမှု”၏ သွယ်ဝိုက်ညွှန်းဆိုသောအရာမှာ အဘယ်နည်း။ ဘုရားသခင် မြင်သည့်အတိုင်းဆိုလျှင် သင့်ကို ကိုင်တွယ်ဖြေရှင်းရန် အလွန်ခက်ခဲလွန်းပေသည်။ သင့်ထံ မည်သည့်အရာ ဖြစ်ပျက်သည်ဖြစ်စေ၊ သင်သည် ရွေးချယ်မှုများအမြဲရှိကာ သင်၏ ကိုယ်ပိုင် အကြိုက်များ၊ ကိုယ်ပိုင် အလိုဆန္ဒ၊ ကိုယ်ပိုင် အယူအဆများနှင့် ကိုယ်ပိုင် စိတ်ကူးများ၊ အယူအဆများနှင့် ကောက်ချက်များ အမြဲရှိသည်။ သို့ဆိုလျှင် သင်သည် ဘုရားသခင်ကို အဘယ်ကြောင့် ယုံကြည်သေးသနည်း။ သင့်အတွက် ဘုရားသခင်သည် သင်၏ခံယူချက်နှင့် သင်၏ ဝိညာဉ်ရေးရာ အထောက်အပံ့တို့အတွက် ဦးတည်ရည်မှန်းသော ပုဂ္ဂိုလ်ဖြစ်သည်။ သင်သည် ဘုရားသခင်၊ ဘုရားနှုတ်ကပတ်တော်များ၊ ဘုရားသခင်၏ သမ္မာတရား၊ သို့မဟုတ် ဘုရားသခင်၏ အသက် ပံ့ပိုးမှုတို့ မလိုအပ်သကဲ့သို့ သင်သည် ဘုရားသခင်အား သင့်ကို နာကျင်မှုများစွာဖြစ်စေသည့် တရားစီရင်ခြင်းအမှု တစ်မျိုးမျိုး သင့်အပေါ် လုပ်ဆောင်စေရန် မုချ မလိုအပ်ပေ။ တုံ့ပြန်သည့်အနေဖြင့် ဘုရားသခင်က “ယင်းမှာ လွယ်ပါသည်၊ သင့်ကို ငါ ထိုသို့လုပ်ဆောင်ရန် မလိုပါ။ တစ်ခုသာရှိသည်။ သင် ငါ့ကို စွန့်ခွာရမည်။ သင့်ထံတွင် သင်၏ ရွေးချယ်မှုများအတွက် လုပ်ပိုင်ခွင့်ရှိပြီး ငါ့ထံတွင်လည်း ရွေးချယ်မှုများပြုလုပ်ရန် လုပ်ပိုင်ခွင့်ရှိသည်။ သင့်ကို ငါ မကယ်တင်ရန် ရွေးချယ်နိုင်သကဲ့သို့ သင့်ကို ငါ ကယ်တင်သည့်ပုံစံကို လက်မခံရန် သင်ရွေးချယ်နိုင်သည်”ဟု ပြောသည်။ ဤအရာက သင်နှင့် ဘုရားသခင်သည် အချင်းချင်း မည်သို့မျှ ပတ်သက်ခြင်းမရှိဟု ဆိုလိုသလော။ ဤသည်မှာ ဘုရားသခင်၏ လွတ်လပ်မှုလော။ (ဟုတ်ပါသည်။) ဘုရားသခင်သည် ဤအရာ လုပ်ဆောင်ပိုင်ခွင့်ရှိသလော။ (ရှိပါသည်။) ဘုရားသခင်၏ ကယ်တင်ခြင်းကို လက်မခံရန် လူတို့တွင် ရွေးချယ်ပိုင်ခွင့်ရှိသလော။ (ရှိပါသည်။) လူတို့တွင် ဤလုပ်ပိုင်ခွင့်လည်း ရှိပေသည်။ သင့်အတွက် ဘုရားသခင်၌ ရှိသည့် ကယ်တင်ခြင်းကို သင် စွန့်လွှတ်နိုင်သည် သို့မဟုတ် ငြင်းပယ်နိုင်သည်၊ သို့သော် အဆုံးတွင် ဆုံးရှုံးမှုကို ခံစားရသည်မှာ သင် ဖြစ်သည်။ သင်သည် ဘုရားသခင်၏ စုံလင်အောင်ပြုခြင်းကို ခံရလိမ့်မည် မဟုတ်သည်သာမက သင့်ကိုလည်း ဘုရားသခင်က ပစ်ပစ်ခါခါငြင်းပြီး ဖယ်ရှားရှင်းလင်းလိမ့်မည်။ အဆုံးတွင် သင်သည် နှစ်ဆအပြစ်ပေးခံရလိမ့်မည်။ ဤသည်မှာ သင့်အတွက် အဆုံးသတ်ဖြစ်သည်။ သင့်အတွက် သိုမှီးထားသော ဒုက္ခဖြစ်သည်။ ထို့ကြောင့် ကယ်တင်ခံရလိုသည့် လူတို့သည် ဘုရားသခင်၏ အမှုတော်ကို ကျိုးနွံနာခံရန် ရွေးချယ်ရမည်။ ဤနည်းဖြင့်သာ လူတို့သည် ဘုရားသခင်၌ စစ်မှန်သည့် ယုံကြည်ကိုးစားမှု ဖြစ်ပေါ်နိုင်ပြီး သူ၌ စစ်မှန်သည့် ယုံကြည်ခြင်း ရရှိနိုင်ပေသည်။ ထိုသို့သော ယုံကြည်ခြင်းသည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံခြင်းဖြစ်စဉ်တွင် တဖြည်းဖြည်း ဖြစ်ပေါ်ပေသည်။

လူတို့၏ ဖောက်ပြန်ပျက်စီးသော စိတ်သဘောထားသည် ၎င်းတို့ စကားနှင့် လုပ်ရပ်နောက်ကွယ်ရှိ ရည်ရွယ်ချက်များတွင်၊ အမှုအရာများအပေါ် ၎င်းတို့၏ သဘောထားအမြင်တွင်၊ ၎င်းတို့၏ အတွေးနှင့် စိတ်ကူးတိုင်းအပြင် သမ္မာတရား၊ ဘုရားသခင်နှင့် ဘုရားသခင်၏ အမှုတော်နှင့် စပ်လျဉ်းသည့် ၎င်းတို့၏ အမြင်များ၊ သိနားလည်မှု၊ အယူအဆများ၊ သဘောထား၊ အလိုဆန္ဒများနှင့် တောင်းဆိုချက်များတွင် ကွယ်ဝှက်နေ၏။ ထိုအရာသည် လူတို့၏ စကားများနှင့် လုပ်ရပ်များမှ ၎င်းတို့ မသိလိုက်ဘဲနှင့် ထုတ်ဖော်ပေသည်။ သို့ဆိုလျှင် ဘုရားသခင်သည် လူများ၏ အတွင်းထဲမှ ဤအရာများကို မည်သို့ သဘောထားသနည်း။ သင့်ကို ဖော်ထုတ်ရန် အခြေအနေအမျိုးမျိုးကို သူ စီစဉ်၏။ သင့်ကို ထုတ်ဖော်ပြရုံသာမက သင့်ကို တရားလည်း သူ စီရင်မည်ဖြစ်သည်။ သင်၏ ဖောက်ပြန်ပျက်စီးသော စိတ်သဘောထားကို သင်ထုတ်ဖော်သည့်အခါ၊ ဘုရားသခင်ကို အာခံသည့် အတွေးများနှင့် စိတ်ကူးများ သင်ရှိသည့်အခါ၊ ဘုရားသခင်နှင့် ပြိုင်ဆိုင်သည့် အခြေအနေများနှင့် ရှုထောင့်အမြင်များ သင် ရှိသည့်အခါ၊ ဘုရားသခင်ကို သင်နားလည်မှုလွဲသည့်၊ သို့မဟုတ် သူ့ကို အာခံပြီး ဆန့်ကျင်သည့် အခြေအနေများ သင်ရှိသည့်အခါ ဘုရားသခင်သည် သင့်ကို ပြစ်တင်မောင်းမဲမည်၊ သင့်ကို တရားစီရင်ပြီး ပြစ်တင်ဆုံးမမည်၊ ပြီးလျှင် တစ်ခါတစ်ရံ သင့်ကို သူ ဆုံးမပဲ့ပြင်ပြီး အပြစ်ဒဏ်ပင် ပေးလိမ့်မည်။ သင့်ကို ဆုံးမပဲ့ပြင်ခြင်းနှင့် ပြစ်တင်မောင်းမဲခြင်း၏ ရည်ရွယ်ချက်မှာ အဘယ်နည်း။ (ကျွန်ုပ်တို့ကို နောင်တရစေကာ ပြောင်းလဲစေရန် ဖြစ်သည်။) ဟုတ်ပေ၏၊ သင့်ကို နောင်တရစေရန် ရည်ရွယ်ပေသည်။ သင့်ကို ဆုံးမပဲ့ပြင်ခြင်းနှင့် ပြစ်တင်မောင်းမဲခြင်းအားဖြင့် စွမ်းဆောင်ရရှိသည့်အရာမှာ ထိုအရာက သင်၏ လမ်းကြောင်းကို ပြောင်းလဲခွင့်ပေးခြင်း ဖြစ်သည်။ ယင်းမှာ သင်၏ အတွေးများသည် လူ၏ အယူအဆများဖြစ်ကြောင်းနှင့် ယင်းတို့သည် မှားယွင်းကြောင်း သင့်ကို နားလည်စေရန်ဖြစ်သည်။ သင်၏ အရင်းခံအကြောင်းများသည် စာတန်ထံမှ ပေါက်ဖွားလာခြင်းဖြစ်ကြောင်း၊ ယင်းတို့သည် လူ၏ ဆန္ဒမှ အရင်းခံကြောင်း၊ ယင်းတို့သည် သမ္မာတရားနှင့် အညီမဟုတ်ကြောင်း၊ ယင်းတို့သည် ဘုရားသခင်နှင့် သဟဇာတမဖြစ်ကြောင်း၊ ယင်းတို့သည် ဘုရားသခင်၏ ရည်ရွယ်ချက်များကို အထမြောက်အောင် မလုပ်ဆောင်နိုင်ကြောင်း၊ ဘုရားသခင်အတွက် စက်ဆုပ်ဖွယ်နှင့် မုန်းတီးဖွယ်ဖြစ်ကြောင်း၊ ယင်းတို့သည် ဘုရားသခင်၏ အမျက်ဒေါသကို နှိုးဆွပေးသည့်အပြင် သူ၏ ကျိန်ခြင်းကိုပင် နိုးကြွစေကြောင်း သင့်ကို နားလည်စေရန် ဖြစ်သည်။ ဤအရာကို သဘောပေါက်ပြီးနောက်တွင် သင်၏ အရင်းခံအကြောင်းများနှင့် သဘောထားတို့ကို ပြောင်းလဲရမည်ဖြစ်သည်။ ယင်းကို သင် မည်သို့ ပြောင်းလဲနိုင်သနည်း။ ပထမဦးစွာ သင့်ကို ဘုရားသခင် ဆက်ဆံသည့် နည်းလမ်းနှင့် သင့်အတွက် သူ စီစဉ်သည့် ပတ်ဝန်းကျင်များ၊ လူများ၊ ဖြစ်ရပ်များနှင့် အမှုအရာများကို သင် ကျိုးနွံနာခံရမည်။ အပြစ်အနာအဆာ မရှာဖွေသင့်၊ ဓမ္မဓိဋ္ဌာန်ကျသော ဆင်ခြေများကို မပေးနှင့်၊ ပြီးလျှင် သင်၏ တာဝန်များကို ခေါင်းမရှောင်နှင့်။ ဒုတိယအနေဖြင့် လူတို့ လက်တွေ့လုပ်ဆောင်သင့်သည့် သမ္မာတရားကို ရှာဖွေပြီး ဘုရားသခင် လုပ်ဆောင်သည့်အရာကို လုပ်ဆောင်သည့်အချိန်တွင် ဝင်ရောက်လော့။ ဘုရားသခင်သည် သင့်အား ဤအရာများကို နားလည်ဖို့ တောင်းဆိုသည်။ သင့်အတွက် ဘုရားသခင် စီစဉ်ပေးသည့် အခြေအနေများအပေါ် သင် ကျိုးနွံနာခံမှုရှိနိုင်ဖို့ရန်နှင့် နောက်ဆုံးတွင် သင့်အတွက် သူ၏ ရည်ရွယ်ချက်များ၊ သူ၏ သတ်မှတ်ချက်များနှင့်အညီ သင် လက်တွေ့လုပ်ဆောင်နိုင်ရန်အတွက် သူသည် သင့်ကို သင်၏ ဖောက်ပြန်ပျက်စီးသော စိတ်သဘောထားများနှင့် စာတန်ဆန်သည့် အနှစ်သာရတို့အား သတိပြုမိစေချင်သည်။ ဤသို့ဆိုလျှင် စမ်းသပ်မှုကို သင် ကျော်ဖြတ်ပြီးဖြစ်လိမ့်မည်။ ခုခံခြင်းနှင့် ဆန့်ကျင်ခြင်းတို့ကို သင်ရပ်တန့်လိုက်သည်နှင့်တစ်ပြိုင်နက် သင်သည် ဘုရားသခင်နှင့် ငြင်းခုံတော့မည် မဟုတ်ဘဲ ကျိုးနွံနာခံနိုင်လိမ့်မည်။ ဘုရားသခင်က “အချင်းစာတန်၊ ငါ့နောက်သို့ဆုတ်လော့” ဟု ပြောသည့်အခါ သင်က “ဘုရားသခင်က ကျွန်ုပ်ကို စာတန်ဟု ပြောပါက ကျွန်ုပ်သည် စာတန်ဖြစ်၏။ ကျွန်ုပ် မည်သည့်အရာကို အမှားလုပ်မိသည်၊ သို့မဟုတ် ကျွန်ုပ်စာတန်ဖြစ်သည်ဟု ဘုရားသခင် အဘယ်ကြောင့်ပြောသည်ကို ကျွန်ုပ်နားမလည်သော်လည်း သူကျွန်ုပ်ကို နောက်ဆုတ်ရန် အမိန့်ပေးသဖြင့် ကျွန်ုပ်တုံ့ဆိုင်းမည်မဟုတ်ပါ။ ဘုရားသခင်၏ လိုအင်ဆန္ဒများကို ကျွန်ုပ်ရှာဖွေရမည်” ဟု ပြန်ပြောလိမ့်မည်။ သင့်လုပ်ရပ်များ၏ သဘာဝမှာ စာတန်ဆန်သည်ဟု ဘုရားသခင် ပြောသည့်အခါ သင်က “ဘုရားသခင်ပြောသည့် မည်သည့်အရာကိုမဆို ကျွန်ုပ်အသိအမှတ်ပြု၏၊ ကျွန်ုပ်အားလုံးလက်ခံသည်” ဟု သင်ပြောသည်။ ဤသည်မှာ မည်သည့်သဘောထား ဖြစ်သနည်း။ ဤသည်မှာ ကျိုးနွံနာခံမှုဖြစ်သည်။ သင်သည် နတ်ဆိုးတစ်ကောင်နှင့် စာတန်ဖြစ်သည်ဟု ဘုရားသခင်ပြောခြင်းကို အင်တင်တင်ဖြင့် သင်လက်ခံနိုင်သော်လည်း သင်သည် လူ့တိရစ္ဆာန်တစ်ကောင်ဖြစ်သည်ဟု သူပြောချိန်တွင် ယင်းကို သင် လက်မခံနိုင်သကဲ့သို့ ကျိုးနွံနာခံနိုင်စွမ်း မရှိသည့်အခါတွင် ယင်းသည် ကျိုးနွံနာခံမှုလော။ ကျိုးနွံနာခံမှုဆိုသည်မှာ အကြွင်းမဲ့ လေးစားလိုက်နာခြင်းနှင့် လက်ခံခြင်းဖြစ်သည်၊ ငြင်းခုံခြင်းမဟုတ်ပေ၊ သို့မဟုတ် သတ်မှတ်ချက်များကို ချမှတ်ခြင်း မဟုတ်ပေ။ ယင်းမှာ ဓမ္မဓိဋ္ဌာန်ကျသော အကြောင်းရင်းများက မည်သို့ဖြစ်ပါစေ အကြောင်းတရားနှင့် အကျိုးတရားကို မစိစစ်ခြင်းနှင့် လက်ခံခြင်းကိုသာ စိတ်ဝင်စားခြင်းဖြစ်သည်ဟု ဆိုလိုသည်။ လူတို့သည် ဤသို့သော ကျိုးနွံနာခံမှုကို ရရှိပြီးသည့်အချိန်တွင် ၎င်းတို့သည် ဘုရားသခင်၌ စစ်မှန်သော ယုံကြည်ခြင်းနှင့် နီးစပ်လေသည်။ ဘုရားသခင် သာ၍ ဆောင်ရွက်လေ၊ သင်သည် သာ၍ တွေ့ကြုံလေဖြစ်ကာ အရာခပ်သိမ်းအပေါ် ဘုရားသခင်၏ အချုပ်အခြာအာဏာသည် သင့်အတွက် သာ၍ စစ်မှန်လေဖြစ်၍ ဘုရားသခင်၌ သင်၏ ယုံကြည်ကိုးစားမှုသည် သာ၍ ကြီးမားလာပြီး “ဘုရားသခင် လုပ်ဆောင်သမျှတိုင်းသည် ကောင်းမြတ်၏၊ မည်သည့်အရာမျှ မဆိုးပါ။ ငါသည် စံရွေးရမည်မဟုတ်ဘဲ ကျိုးနွံနာခံသင့်သည်။ ငါ၏တာဝန်၊ ငါ၏ဝတ္တရား၊ ငါ၏အလုပ်ဟူသည်တို့မှာ ကျိုးနွံနာခံဖို့ ဖြစ်သည်။ ဤသည်မှာ ဖန်ဆင်းခံတစ်ဦးအဖြစ် ငါလုပ်ဆောင်သင့်သည့်အရာ ဖြစ်သည်။ ဘုရားသခင်ကိုပင် ငါ ကျိုးနွံနာခံနိုင်ခြင်း မရှိပါက ငါသည် မည်သည့်အရာ ဖြစ်သနည်း။ ငါသည် လူတိရစ္ဆာန်တစ်ကောင်ဖြစ်သည်၊ နတ်ဆိုးဖြစ်သည်” ဟု သင် သာ၍ ခံစားရလိမ့်မည်။ ဤအရာက ယခု သင်၌ စစ်မှန်သော ယုံကြည်ခြင်း ရှိသည်ဟု ပြသသည် မဟုတ်လော။ ဤအဆင့်ထိ သင်ရောက်ရှိပြီးသည်နှင့်တစ်ပြိုင်နက် သင်၌ အစွန်းအထင်း ရှိလိမ့်မည် မဟုတ်သောကြောင့် ဘုရားသခင်အနေဖြင့် သင့်ကို အသုံးပြုရန်မှာ လွယ်ကူလိမ့်မည် ဖြစ်ပြီး ဘုရားသခင်၏ စီစဉ်ညွှန်ကြားမှုများကို ကျိုးနွံနာခံဖို့လည်း သင့်အတွက် လွယ်ကူလိမ့်မည်ဖြစ်၏။ သင်သည် ဘုရားသခင်၏ အသိအမှတ်ပြုခြင်းကို ရရှိသည့်အခါတွင် သူ၏ ကောင်းချီးများကို ရရှိနိုင်လိမ့်မည်။ ထို့ကြောင့် ကျိုးနွံနာခံခြင်းမှ သင်ယူရမည့် သင်ခန်းစာများစွာ ရှိ၏။

ပေတရုသည် ဘုရားသခင်အတွက် စစ်မှန်သော နာခံမှုပိုင်ဆိုင်သည်။ ဘုရားသခင်က “အချင်းစာတန်၊ ငါ့နောက်သို့ ဆုတ်လော့”ဟု ပြောသည့်အခါ သူသည် နှုတ်ဆိတ်နေခဲ့ပြီး မိမိကိုယ်ကို ပြန်လည်သုံးသပ်ခဲ့သည်။ ယနေခေတ် လူတို့သည် ဤအရာကို မလုပ်ဆောင်နိုင်ကြပေ။ ဘုရားသခင်က “အချင်းစာတန်၊ ငါ့နောက်သို့ ဆုတ်လော့”ဟု ပြောလျှင် ၎င်းတို့က “သင်က မည်သူ့ကို စာတန်ဟု ခေါ်နေသနည်း။ ကျွန်ုပ် စာတန်ဖြစ်သည်ဟု ပြောခြင်းသည် အဆင်မပြေပါ။ ကျွန်ုပ်သည် ဘုရားသခင်၏ ရွေးချယ်ခြင်း ခံရသည်ဟု ပြောလော့။ ယင်းသည် အတော်ကောင်းမွန်ပါသည်။ ကျွန်ုပ် လက်ခံကာ ကျိုးနွံနာခံနိုင်သည်။ ကျွန်ုပ် စာတန်ဖြစ်သည်ဟု သင် ပြောလျှင် ကျွန်ုပ် ကျိုးနွံနာခံနိုင်ခြင်း မရှိပါ”ဟု ပြောကြလိမ့်မည်။ သင် ကျိုးနွံနာခံနိုင်ခြင်း မရှိပါက သင့်ထံတွင် ဘုရားသခင်ကို စစ်မှန်သည့် ယုံကြည်ကိုးစားမှု ရှိသလော။ စစ်မှန်သည့် ကျိုးနွံနာခံမှု သင် ပိုင်ဆိုင်သလော။ (မပိုင်ဆိုင်ပါ။) ကျိုးနွံနာခံခြင်းနှင့် စစ်မှန်သည့် ယုံကြည်ကိုးစားခြင်းတို့ကြား ဆက်နွှယ်မှုမှာ အဘယ်နည်း။ သင်သည် စစ်မှန်သည့် ယုံကြည်ခြင်းရှိသည့်အခါတွင်သာ သင်သည် စစ်မှန်သည့် ကျိုးနွံနာခံမှု ပိုင်ဆိုင်နိုင်ပေသည်။ ဘုရားသခင်ကို သင် အမှန်တကယ် ကျိုးနွံနာခံနိုင်သည့်အခါတွင်သာ ဘုရားသခင်၌ စစ်မှန်သည့် ယုံကြည်ကိုးစားမှုက သင့်အတွင်းတွင် တဖြည်းဖြည်း ထွက်ပေါ်နိုင်ပေသည်။ ဘုရားသခင်ကို အမှန်တကယ် ကျိုးနွံနာခံသည့် ဖြစ်စဉ်တွင် သင်သည် စစ်မှန်သည့် ယုံကြည်ကိုးစားမှု ရရှိသော်လည်း စစ်မှန်သည့် ယုံကြည်ကိုးစားမှု ကင်းမဲ့ပါက ဘုရားသခင်ကို သင် အမှန်တကယ် ကျိုးနွံနာခံနိုင်သလော။ (မနာခံနိုင်ပါ။) ဤအရာများက ဆက်စပ်နေပြီး ဤသည်မှာ စည်းမျဉ်းစည်းကမ်းများ သို့မဟုတ် ဆင်ခြင်တွေးခေါ်မှုစနစ်နှင့် မသက်ဆိုင်ပေ။ သမ္မာတရားသည် အတွေးအခေါ် မဟုတ်၊ အကျိုးသင့်အကြောင်းသင့် တွေးခေါ်ရသည့်အရာ မဟုတ်ပေ။ သမ္မာတရားများသည် အပြန်အလှန်ဆက်နွှယ်ပြီး လုံးဝ ခွဲမရနိုင်ပေ။ သင်က “ဘုရားသခင်ကို ကျိုးနွံနာခံရန်၊ သင်သည် ဘုရားသခင်ကို ယုံကြည်ကိုးစားမှု ရှိရမည်ဖြစ်ပြီး ဘုရားသခင်ကို ယုံကြည်ကိုးစားမှုရှိလျှင် ဘုရားသခင်ကို သင် နာခံရမည်ဖြစ်သည်”ဟု ပြောပါက ဤသည်မှာ စည်းမျဉ်းစည်းကမ်းတစ်ခု၊ စကားရပ်တစ်ခု၊ သဘောတရားတစ်ခု၊ အဆင့်မြင့်ပုံရသည့် အမြင်တစ်ခု ဖြစ်သည်။ ဘဝ၏ ကိစ္စရပ်များသည် စည်းမျဉ်းစည်းကမ်းများ မဟုတ်။ အနန္တတန်ခိုးရှင် ဘုရားသခင်က သင်၏ တစ်ဦးတည်းသော ကယ်တင်ရှင်နှင့် စစ်မှန်သည့် တစ်ဦးတည်းသော ဘုရားသခင်ဖြစ်သည်ဟု သင် နှုတ်ဖြင့် အသိအမှတ်ပြုမြဲပြုနေသော်လည်း သင်သည် ဘုရားသခင်၌ စစ်မှန်သည့် ယုံကြည်ကိုးစားမှု ရှိသလော။ အခက်အခဲနှင့် ကြုံရသည့်အခါ ခိုင်ခိုင်မာမာရပ်တည်ရန် မည်သည့်အရာအပေါ် သင် မှီခိုအားကိုးသနည်း။ အနန္တတန်ခိုးရှင် ဘုရားသခင်က အလွန်များသည့် သမ္မာတရားများကို ဖော်ပြပြီးဖြစ်သောကြောင့် လူများစွာက သူ့ကို လက်ခံကြသည်။ ၎င်းတို့သည် ကောင်းကင်နိုင်ငံတော်ထဲသို့ ဝင်ရောက်ရန်အလို့ငှာ သူ့ကို လက်ခံကြသည်။ သို့ရာတွင် အဖမ်းအဆီးနှင့် ဒုက္ခဆင်းရဲတို့ဖြင့် ရင်ဆိုင်ရသည့်အခါ လူများစွာက နုတ်ထွက်ကြသည်၊ လူများစွာက မိမိတို့အိမ်များတွင် ပုန်းကွယ်ပြီး မိမိတို့ တာဝန်များကို မထမ်းဆောင်ဝံ့ကြချေ။ ဤအချိန်တွင် သင် ပြောဆိုသည့် စကားများဖြစ်သည့် “ဘုရားသခင်၏ အချုပ်အခြာအာဏာကို ကျွန်ုပ် ယုံကြည်ပါသည်၊ လူ၏ ကံကြမ္မာအပေါ် ဘုရားသခင်၏ ထိန်းချုပ်မှု ရှိကြောင်းနှင့် ကျွန်ုပ်၏ ကံကြမ္မာက ဘုရားသခင်၏ လက်ထဲတွင် ရှိကြောင်းကို ကျွန်ုပ် ယုံကြည်ပါသည်”ဟူသည်မှာ အရိပ်အယောင်မရှိဘဲ အချိန်ကြာမြင့်စွာက ပျောက်ကွယ်သွားပြီးဖြစ်သည်။ ထိုအရာမှာ သင့်အတွက် ပေါ်ပင်ရေပန်းစားသည့် စကားတစ်ခွန်းမျှသာ ဖြစ်ခဲ့သည်။ သင်သည် ဤစကားများကို လက်တွေ့လုပ်ဆောင်ကာ မတွေ့ကြုံဝံ့သကဲ့သို့ ဤစကားများဖြင့် အသက်မရှင်သည့်အတွက် ဘုရားသခင်၌ စစ်မှန်သည့် ယုံကြည်ကိုးစားမှုရှိသလော။ ဘုရားသခင်၌ ယုံကြည်ခြင်းရှိခြင်း၏ အနှစ်သာရမှာ ဘုရားသခင်၏ နာမကို ယုံကြည်ခြင်းသာ မဟုတ်ဘဲ ဘုရားသခင်က အရာခပ်သိမ်းအပေါ် အချုပ်အခြာအာဏာရှိကြောင်း အမှန်တရားကို ယုံကြည်ခြင်း ဖြစ်သည်။ ဤအချက်ကို သင်၏ အသက်အဖြစ်သို့ သင် ပြောင်းလဲစေရမည်၊ သင့်ဘဝ၏ တကယ့် သက်သေခံချက်အဖြစ်သို့ ပြောင်းလဲစေရမည် ဖြစ်သည်။ သင်သည် ဤစကားများဖြင့် အသက်ရှင်ရမည်ဖြစ်သည်။ ယင်းမှာ ဤစကားများအား သင်၏ အပြုအမူကို လမ်းပြခွင့်ပေးကာ အခြေအနေများက သင်နှင့် ထိပ်တိုက်တွေ့သည့်အခါ သင့်လုပ်ရပ်များ၏ ဦးတည်ချက်နှင့် ရည်မှန်းချက်တို့ကို လမ်းပြခွင့်ပေးခြင်း ဖြစ်သည်။ သင်သည် အဘယ်ကြောင့် ဤစကားများဖြင့် အသက်ရှင်ရမည်နည်း။ ဥပမာအနေဖြင့် ဘုရားသခင်ကို ယုံကြည်ပြီး သင်၏ တာဝန်ကို ထမ်းဆောင်ရန် နိုင်ငံရပ်ခြား နိုင်ငံတစ်နိုင်ငံသို့ သင် သွားနိုင်ပြီး ဤသည်မှာ အတော်ကောင်းမွန်သည်ဟု သင် တွေးထင်သည်ဆိုပါစို့။ အဆင်းနီသောနဂါးကြီး၏ အုပ်စိုးမှုသည် ရေမြေခြားတွင် မရှိသကဲ့သို့ ယုံကြည်မှုအပေါ် နှိပ်ကွပ်ခြင်းလည်း မရှိပေ။ ဘုရားသခင်ကို ယုံကြည်ခြင်းက သင်၏ အသက်ကို အန္တရာယ်မဖြစ်စေသောကြောင့် သင့်အနေဖြင့် စွန့်စားမှုများပြုလုပ်ရန် မလိုအပ်ပေ။ တရုတ်ပြည်မကြီးရှိ ဘုရားသခင်ကို ယုံကြည်သူများမှာမူ အချိန်မရွေး အဖမ်းခံရမည့် အန္တရာယ်ရှိသည်။ ၎င်းတို့သည် မကောင်းဆိုးဝါး၏ သားရဲတွင်းထဲတွင် အသက်ရှင်နေကြပြီး ယင်းမှာ အလွန်အန္တရာယ်များပေသည်။ ထို့နောက် တစ်နေ့တွင် ဘုရားသခင်က “သင်သည် ဘုရားသခင်ကို ရေမြေခြားတွင် အနှစ်အတော်ကြာ ယုံကြည်နေခဲ့ပြီးဖြစ်ကာ ဘဝအတွေ့အကြုံအချို့ ရရှိခဲ့ပြီးဖြစ်သည်။ တရုတ်ပြည်မကြီးတွင် နေရာတစ်ခု ရှိသည်။ ထိုနေရာရှိ ညီအစ်ကို မောင်နှမများသည် ဘဝအားဖြင့် မရင့်ကျက်ကြပါ။ သင် ပြန်သွားပြီး သူတို့ကို ထိန်းကျောင်းသင့်သည်”ဟု ပြောသည်။ ဤတာဝန်နှင့် ထိပ်တိုက်တွေ့ရသည့်အခါ မည်သည့်အရာကို သင် လုပ်ဆောင်မည်နည်း။ (ကျိုးနွံနာခံပြီး လက်ခံရမည်ဖြစ်သည်။) သင့်အနေဖြင့် အပြင်ပန်းတွင် လက်ခံကောင်းလက်ခံမည်ဖြစ်သော်လည်း သင်၏ စိတ်နှလုံးက မသက်မသာ ခံစားရမည်။ ညတွင် သင်၏ အိပ်ရာ၌ သင်သည် ငိုကြွေးကာ “ဘုရားသခင်၊ ကျွန်ုပ်၏ အားနည်းချက်ကို ကိုယ်တော်သိပါ၏။ ကျွန်ုပ်၏ ဝိညာဉ်ရင့်ကျက်မှုက အလွန်သေးငယ်ပါသည်။ တရုတ်ပြည်မကြီးသို့ ကျွန်ုပ် ပြန်သွားလျှင်ပင် ဘုရားသခင်၏ ရွေးချယ်ထားသူများကို ကျွန်ုပ် ထိန်းကျောင်းနိုင်မည် မဟုတ်ပါ။ အခြားတစ်စုံတစ်ဦးကို သွားဖို့ ကိုယ်တော် မရွေးချယ်နိုင်ပါသလော။ ဤတာဝန်ပေးစေခိုင်းချက်သည် ကျွန်ုပ်ထံ ရောက်လာပြီး ကျွန်ုပ် အမှန်တကယ် သွားချင်သော်လည်း သွားလျှင် ကောင်းစွာ ဆောင်ရွက်နိုင်လိမ့်မည် မဟုတ်သည်ကို၊ ကျွန်ုပ်၏ တာဝန်ကို စိတ်ကျေနပ်ဖွယ် မထမ်းဆောင်နိုင်ဘဲ ကိုယ်တော်၏ ရည်ရွယ်ချက်များနှင့် လျော်ညီအောင်နေဖို့ ကျွန်ုပ် ပျက်ကွက်လိမ့်မည်ကို စိုးရွံ့မိပါသည်။ ရေမြေခြားတွင် နောက်ထပ် နှစ်နှစ် ကျွန်ုပ် ဆက်နေ၍ မရနိုင်ပါသလော”ဟု ဆုတောင်းသည်။ သင်သည် မည်သည့် ရွေးချယ်မှုကို ပြုလုပ်နေပါသနည်း။ သင်သည် သွားရန် လုံးဝ ငြင်းပယ်နေခြင်း မဟုတ်သော်လည်း သွားရန် အပြည့်အဝ သဘောတူနေခြင်းလည်း မဟုတ်ပေ။ ဤသည်မှာ မပြောဘဲသိသာသော ရှောင်လွှဲချက်ဖြစ်သည်။ ဤသည်မှာ ဘုရားသခင်ကို ကျိုးနွံနာခံခြင်းလော။ ဤသည်မှာ ဘုရားသခင်ကို အရှင်းလင်းဆုံး ပုန်ကန်မှုတစ်ခု ဖြစ်သည်။ သင် ပြန်မသွားလိုခြင်းက သင်သည် အတိုက်အခံလုပ်တတ်သော စိတ်ခံစားမှုများ ပိုင်ဆိုင်သည်ဟု ဆိုလိုပေသည်။ ဘုရားသခင်က ဤအရာကို သိသလော။ (သိပါသည်။) ဘုရားသခင်က “မသွားနှင့်။ ငါသည် သင့်အပေါ် မမျှမတဆက်ဆံခြင်းမရှိ၊ သင့်ကို စမ်းသပ်မှုတစ်ခု ပေးနေခြင်းသာ ဖြစ်သည်”ဟု ပြောလိမ့်မည်။ ဤသို့ဖြင့် သူသည် သင့်ကို ထုတ်ဖော်လေပြီ။ ဘုရားသခင်ကို သင် ချစ်သလော။ ဘုရားသခင်ကို သင် ကျိုးနွံနာခံသလော။ သင့်ထံတွင် စစ်မှန်သည့် ယုံကြည်ကိုးစားမှု ရှိသလော။ (မရှိပါ။) ဤသည်မှာ အားနည်းချက်ဖြစ်သလော။ (မဟုတ်ပါ။) ပုန်ကန်မှုဖြစ်သည်၊ ဘုရားသခင်ကို ဆန့်ကျင်ခြင်း ဖြစ်သည်။ ဤစမ်းသပ်မှုက သင်သည် ဘုရားသခင်၌ စစ်မှန်သည့် ယုံကြည်ကိုးစားမှု မရှိကြောင်း၊ စစ်မှန်သည့် ကျိုးနွံနာခံမှုမရှိသကဲ့သို့ ဘုရားသခင်က အရာခပ်သိမ်းအပေါ် အချုပ်အခြာအာဏာရှိသည်ကို သင် မယုံကြည်ကြောင်း ထုတ်ဖော်ပြပြီးဖြစ်သည်။ သင်က “ကျွန်ုပ် ကြောက်ရွံ့သရွေ့ မသွားရန် ရွေးချယ်ရာတွင် ကျွန်ုပ် တရားပါသည်။ ကျွန်ုပ်၏ အသက် အန္တရာယ်ရှိသရွေ့ ကျွန်ုပ် ငြင်း၍ရသည်။ ကျွန်ုပ်သည် ဤတာဝန်ပေးစေခိုင်းချက်ကို လက်ကိုလက်ခံရမည်မဟုတ်သကဲ့သို့ ကျွန်ုပ်ကိုယ်ပိုင် လမ်းကြောင်းကို ကျွန်ုပ် ရွေးချယ်နိုင်ပါသည်။ ကျွန်ုပ်သည် မကျေနပ်ချက်များ၊ နာကြည်းချက်များဖြင့် ပြည့်၍ရသည်”ဟု ပြောသည်။ ဤသည်မှာ မည်သည့် ယုံကြည်ကိုးစားမှုမျိုး ဖြစ်သနည်း။ ဤနေရာတွင် စစ်မှန်သည့် ယုံကြည်ကိုးစားမှု မရှိပေ။ သင် ကြွေးကြော်သည့် ဆောင်ပုဒ်များက မည်မျှ အဆင့်မြင့်သည်ဖြစ်စေ ယင်းတို့က ယခုတွင် အကျိုးသက်ရောက်မှု ရှိလိမ့်မည်လော။ လုံးဝ ရှိမည်မဟုတ်။ သင်၏ ကျမ်းသစ္စာတို့သည် အကျိုးသက်ရောက်မှု တစ်ခုတလေ ရှိလိမ့်မည်လော။ အခြားလူတို့က သမ္မာတရားနှင့်ပတ်သက်၍ မိတ်သဟာယပြုပြီး သင့်ကို ဖျောင်းဖျရန် ကြိုးစားပါက ကောင်းကျိုးတစ်ခုတလေ ဖြစ်စေလိမ့်မည်လော။ (ဖြစ်စေမည်မဟုတ်ပါ။) သင့်ကို ၎င်းတို့ ဖျောင်းဖျဖို့ ကြိုးစားပြီးသည့်နောက် ပြည်မသို့ သင် အင်တင်တင်ဖြင့် သွားလျှင်ပင် ဤသည်မှာ စစ်မှန်သော ကျိုးနွံနာခံမှုဖြစ်မည်လော။ ဤသည်မှာ ဘုရားသခင်က သင့်အား ကျိုးနွံနာခံစေလိုသည့်ပုံစံ မဟုတ်။ သင်သည် မလိုမလားဖြင့် သွားလျှင် အချည်းနှီး သွားပေလိမ့်မည်။ ဘုရားသခင်သည် သင့်အထဲတွင် အမှုပြုလိမ့်မည် မဟုတ်သကဲ့သို့ ထိုအရာမှ သင် မည်သည့်အရာမျှ ရရှိလိမ့်မည် မဟုတ်။ ဘုရားသခင်သည် လူတို့အား အမှုအရာများကို အတင်းမလုပ်ဆောင်ခိုင်းပေ။ သင့်အနေဖြင့် လိုလားနေရမည်။ သင် မသွားလိုလျှင် တတိယနည်းလမ်းတစ်ခု လိုက်လိုပြီး လွတ်မြောက်ရန်၊ ငြင်းပယ်ရန်နှင့် ရှောင်လွှဲရန် အမြဲ ကြိုးစားလျှင် သင် သွားစရာ မလိုပေ။ သင်၏ ဝိညာဉ်ရင့်ကျက်မှုက အတော်အတန် ကြီးမားပြီး ထိုသို့သော ယုံကြည်ကိုးစားမှု ရှိသည့်အခါ သင်သည် “အခြားမည်သူမျှ မသွားလျှင်ပင် ကျွန်ုပ် သွားမည်။ ဤအကြိမ်တွင် ကျွန်ုပ် တကယ်ကို မကြောက်သကဲ့သို့ ကျွန်ုပ်၏ အသက်ကို စွန့်စားပါမည်။ အသက်ကို ဘုရားသခင်က ပေးထားခြင်း မဟုတ်လော။ စာတန်နှင့်ပတ်သက်၍ မည်သည့်အရာ အလွန် ကြောက်လန့်ဖွယ်ရှိပါသနည်း။ သူသည် ဘုရားသခင်၏ လက်တွင် ကစားစရာတစ်ခုဖြစ်ပြီး ကျွန်ုပ် မကြောက်ပါ။ ကျွန်ုပ် အဖမ်းမခံရလျှင် ဘုရားသခင်၏ ကျေးဇူးတော်နှင့် သနားကရုဏာတော်ကို ကျေးဇူးတင်မည်။ အခြေအနေများက ကျွန်ုပ် အဖမ်းခံရသည့်သဘော ဖြစ်လျှင် ဘုရားသခင်က ခွင့်ပြုသောကြောင့်ဖြစ်သည်။ ထောင်ထဲတွင် ကျွန်ုပ် သေဆုံးလျှင်ပင် ဘုရားသခင်အတွက် ကျွန်ုပ် သက်သေခံရဦးမည်။ ဤသန္နိဋ္ဌာန် ကျွန်ုပ်ရှိရမည်။ ကျွန်ုပ်၏ အသက်ကို ဘုရားသခင်ထံ ကျွန်ုပ် လွှဲအပ်မည်။ ကျွန်ုပ်၏ ဘဝတွင် ကျွန်ုပ် နားလည်သည့်၊ တွေ့ကြုံပြီး သိရှိလာခဲ့သည့်အရာကို ကျွန်ုပ် ယူဆောင်ပြီး သိနားလည်မှုနှင့် အသိပညာ ချို့တဲ့သော ညီအစ်ကို မောင်နှမများနှင့် ထိုအရာကို မိတ်သဟာယပြုမည်။ ဤသို့ဖြင့် သူတို့သည် ကျွန်ုပ်ကဲ့သို့ အလားတူ ယုံကြည်ကိုးစားမှုနှင့် သန္နိဋ္ဌာန်ရှိနိုင်ပြီး ဘုရားသခင်ရှေ့မှောက်သို့လာကာ သူ့အတွက် သက်သေခံနိုင်သည်။ ဘုရားသခင်၏ ရည်ရွယ်ချက်များကို ကျွန်ုပ် အလေးထားပြီး ဤလေးလံသည့်ဝန်ကို ထမ်းရမည်။ ဤလေးလံသည့်ဝန်ကို ထမ်းခြင်းက စွန့်စားမှုများပြုကာ ကျွန်ုပ်၏ အသက်ကို စတေးခြင်း လိုအပ်သော်လည်း ကျွန်ုပ် မကြောက်ပါ။ ကျွန်ုပ် ကိုယ့်အတွက်ကိုယ် မစဉ်းစားတော့ပါ။ ကျွန်ုပ်တွင် ဘုရားသခင် ရှိသည်။ ကျွန်ုပ်၏ အသက်သည် သူ၏ လက်ထဲတွင်ရှိပြီး သူ၏ စီစဉ်ညွှန်ကြားမှုများနှင့် အစီအစဉ်များကို လိုလိုလားလား ကျွန်ုပ် ကျိုးနွံနာခံပါသည်”ဟု ဆိုလျက် ဆန္ဒအလျောက် သွားဖို့ တောင်းဆိုလိမ့်မည်။ သင် ပြန်သွားသည့်နောက်တွင် ထိုပတ်ဝန်းကျင်၌ သင် ဆင်းရဲဒုက္ခခံစားရလိမ့်မည်။ သင်၏ ဆံပင် ဖြူသွားပြီး သင်၏ မျက်နှာ ရှုံ့တွလျက် သင် မြန်မြန်ဆန်ဆန် အိုမင်းရင့်ရော်သွားနိုင်သည်။ သင်သည် နာမကျန်းဖြစ်သွားနိုင်သည်၊ သို့မဟုတ် အဖမ်းခံရပြီး နှိပ်စက်ခံရနိုင်သည်၊ သို့မဟုတ် သေနိုင်သည့် အန္တရာယ်တွင်ရှိသည်ကိုပင် တွေ့ရနိုင်သည်။ ဤပြဿနာများကို သင် မည်သို့ ထိပ်တိုက်ရင်ဆိုင်သင့်သနည်း။ တစ်ဖန် ဤအရာတွင် စစ်မှန်သော ယုံကြည်ကိုးစားမှု ပါဝင်၏။ လူအချို့သည် ဗြုန်းခနဲဖြစ်သော စိတ်ပိုင်းဖြတ်ချက်ဖြင့် ပြန်သွားနိုင်သော်လည်း ပြန်သွားသည့်နောက် ဤအခက်အခဲများဖြင့် ရင်ဆိုင်ရသည့်အခါ မည်သည့်အရာကို ၎င်းတို့ လုပ်ဆောင်လိမ့်မည်နည်း။ သင့်အနေဖြင့် မျက်စိမှိတ်၍ စွန့်စားပြီး ဘုရားသခင်၏ အချုပ်အခြာအာဏာကို ယုံကြည်ရမည်။ သင့်အနေဖြင့် သိသိသာသာ အနည်းငယ် အိုမင်းရင့်ရော်သွားလျှင်ပင်၊ သို့မဟုတ် အနည်းငယ် နာမကျန်းဖြစ်လျှင်ပင် ဤသည်တို့မှာ အသေးအဖွဲကိစ္စများ ဖြစ်သည်။ သင်သည် ဘုရားသခင်ကို ဆန့်ကျင်ပြစ်မှားပြီး သူ၏ တာဝန်ပေးစေခိုင်းချက်ကို ငြင်းပါက ဤဘဝတွင် ဘုရားသခင်၏ စုံလင်အောင်ပြုခြင်းခံရမည့် သင်၏ အခွင့်အရေး ဆုံးရှုံးသွားလိမ့်မည် ဖြစ်သည်။ သင့်ဘဝတွင် ဘုရားသခင်ကို သင် ဆန့်ကျင်ပြစ်မှားပြီး သူ၏ တာဝန်ပေးစေခိုင်းချက်ကို ငြင်းပယ်ပါက ယင်းသည် ထာဝရ အမည်းစက်တစ်ခု ဖြစ်လိမ့်မည်။ ဤအခွင့်အရေးကို ဆုံးရှုံးခြင်းသည် သင်၏ ငယ်ရွယ်မှု နှစ်ကာလ ပမာဏ မည်မျှဖြင့်မျှ သင် ပြန်လည်ဝယ်ယူမရနိုင်သည့် အရာတစ်ခု ဖြစ်သည်။ ကျန်းမာသည့် သန်မာသည့် ခန္ဓာကိုယ်ရှိခြင်းက မည်သည့် အသုံးဝင်မှုရှိသနည်း။ လှပသည့် မျက်နှာနှင့် ကြည့်ကောင်းသည့် ပုံပန်းတစ်ခု ရှိခြင်းသည် မည်သည့် အသုံးဝင်မှုရှိသနည်း။ သင်သည် အသက်ရှစ်ဆယ် အသက်ရှင်ပြီး သင်၏ ဉာဏ်က ထက်မြက်နေဆဲဖြစ်လျှင်ပင် ဘုရားသခင် ပြောဆိုသည့် စာတစ်ကြောင်းပင်လျှင် အဓိပ္ပာယ်ကို သင် နားမလည်နိုင်ပါက သနားဖွယ်ရာဖြစ်မည် မဟုတ်လော။ အလွန့်အလွန် သနားဖွယ်ရာ ဖြစ်ပေမည်။ ထို့ကြောင့် ဘုရားသခင်ရှေ့သို့ လာသည့်အခါ လူတို့ ရရှိရမည့် အရေးအကြီးဆုံးနှင့် တန်ဖိုးအရှိဆုံးသော အရာမှာ အဘယ်နည်း။ ဘုရားသခင်၌ စစ်မှန်သော ယုံကြည်ကိုးစားမှု ဖြစ်သည်။ မည်သည့်အရာ သင့်အပေါ် ကျရောက်သည်ဖြစ်စေ၊ ပထမဦးစွာ သင် ကျိုးနွံနာခံလျှင်၊ ထိုအချိန်၌ သင်သည် ဘုရားသခင်နှင့်ပတ်သက်၍ သေးငယ်သည့် နားလည်မှုလွဲခြင်းအချို့ရှိလျှင်ပင် သို့မဟုတ် ဘုရားသခင်က အဘယ်သို့ ထိုသို့ ပြုမူဆောင်ရွက်သည်ကို သင် သိပ်နားမလည်လျှင်ပင် သင်သည် အပျက်သဘောဆောင်ကာ အားနည်းလိမ့်မည် မဟုတ်ပေ။ ပေတရုက “အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊ လူသားတို့သည် မည်သည့် မကျေနပ်ချက် ရှိမည်နည်း”ဟု ပြောသည့်အတိုင်းပင်။ သင်သည် ဤမျှဖြစ်သော ယုံကြည်ကိုးစားမှုပင် ကင်းမဲ့လျှင် ပေတရုလောက် ကျိုးနွံနာခံနိုင်ဦးမည်လော။ သိပ်မကြာခဏပင် သင့်ကို ဘုရားသခင် လုပ်ဆောင်သည့်အရာက သင့်လျော်ပြီး အကျိုးသင့်အကြောင်းသင့်ဖြစ်သည်၊ သင်၏ ဝိညာဉ်ရင့်ကျက်မှု၊ စိတ်ကူးများ၊ အယူအဆများနှင့် ကိုက်ညီသည်။ ဘုရားသခင်သည် သင်၏ ဝိညာဉ်ရင့်ကျက်မှုအတိုင်း အမှုပြုသည်။ ထိုအရာကို သင် လက်မခံနိုင်သေးလျှင် ပေတရု၏ နာခံမှုကို သင် စွမ်းဆောင်ရရှိနိုင်သလော။ ယင်းမှာ သာ၍ပင် ဖြစ်နိုင်မည် မဟုတ်။ ထို့ကြောင့် သင်သည် ဤဦးတည်ချက်နှင့် ဤရည်မှန်းချက်အတွက် လိုက်စားအားထုတ်ရမည်။ ထိုအခါတွင်မှ ဘုရားသခင်၌ စစ်မှန်သော ယုံကြည်မှု သင် ရရှိနိုင်ပေသည်။

လူတို့သည် စစ်မှန်သော ယုံကြည်ခြင်း ကင်းမဲ့ပါက ဘုရားသခင်ကို ကျိုးနွံနာခံနိုင်ကြသလော။ ပြောရန် ခက်၏။ ဘုရားသခင်၌ စစ်မှန်သော ယုံကြည်ကိုးစားမှု ရှိခြင်းအားဖြင့်သာ သူ့ကို ၎င်းတို့ အမှန်တကယ် ကျိုးနွံနာခံနိုင်ကြ၏။ ယင်းမှာ အတိအကျဖြစ်ပေသည်။ သင်သည် ဘုရားသခင်ကို အမှန်တကယ် ကျိုးနွံနာခံခြင်းမရှိလျှင် ဘုရားသခင်၏ ဉာဏ်အလင်းပေးခြင်း၊ လမ်းပြခြင်း၊ သို့မဟုတ် စုံလင်အောင်ပြုခြင်းတို့ကို ရရှိရန် နောက်ထပ် အခွင့်အရေးများ ရှိလိမ့်မည် မဟုတ်။ သင့်ကို ဘုရားသခင် စုံလင်အောင်ပြုရန်အတွက်ဖြစ်သည့် ဤအခွင့်အရေးအားလုံးကို သင် တွန်းထုတ်လိုက်ပြီးဖြစ်သည်။ သင်သည် ယင်းတို့ကို အလိုမရှိပေ။ ယင်းတို့ကို သင် ငြင်းပယ်သည်၊ ရှောင်ရှားပြီး စဉ်ဆက်မပြတ် ရှောင်လွှဲနေသည်။ သင်သည် ဇာတိပကတိ၏ ကိုယ်စိတ်ချမ်းသာမှုများရှိပြီး ဆင်းရဲဒုက္ခမှ လွတ်ကင်းသည့် ပတ်ဝန်းကျင်တစ်ခုကို အမြဲရွေးချယ်သည်။ ဤသည်မှာ ပြဿနာတစ်ခု ဖြစ်၏။ ဘုရားသခင်၏ အမှုတော်ကို သင် မတွေ့ကြုံနိုင်ပေ။ ဘုရားသခင်၏ လမ်းပြမှု၊ ဘုရားသခင်၏ ဦးဆောင်မှုနှင့် ဘုရားသခင်၏ ကွယ်ကာခြင်းတို့ကို သင် မတွေ့ကြုံနိုင်ပေ။ ဘုရားသခင်၏ လုပ်ဆောင်ချက်များကို သင် မမြင်နိုင်ပေ။ အကျိုးဆက်အနေဖြင့် သင်သည် သမ္မာတရားကို ရရှိမည်မဟုတ်သကဲ့သို့ စစ်မှန်သည့် ယုံကြည်ကိုးစားမှုကို ရရှိမည်မဟုတ်။ မည်သည့်အရာကိုမျှ ရရှိမည်မဟုတ်။ သမ္မာတရားကို သင် မရရှိနိုင်သကဲ့သို့ သင့်အသက်ဖြစ်စေရန် ဘုရားနှုတ်ကပတ်တော်ကို သင် မရရှိနိုင်ပါက ဘုရားသခင်၏ ရရှိခြင်းကို သင်ခံရနိုင်သလော။ ဧကန်မုချ မခံရနိုင်ပေ။ ဘုရားသခင်၏ ဉာဏ်အလင်းပေးခြင်း၊ လမ်းပြခြင်းနှင့် စုံလင်အောင်ပြုခြင်း ခံရခြင်းအားဖြင့် သင် ရရှိရန် ရည်ရွယ်သည့် အဓိကအရာမှာ မည်သည့်အရာနည်း။ သင်သည် သမ္မာတရားနှင့် ဘုရားနှုတ်ကပတ်တော်ကို ရရှိသည်။ ဆိုလိုသည်မှာ ဘုရားနှုတ်ကပတ်တော်က သင်၏ စစ်မှန်မှု၊ သင့်ဘဝ၏ အရင်းအမြစ်နှင့် သင့်လုပ်ရပ်များအတွက် စည်းမျဉ်း၊ အခြေခံအကြောင်းရင်းနှင့် စံသတ်မှတ်ချက်ဖြစ်လာသည်။ ဤသို့ဖြစ်သည့်အခါ မည်သည့်အရာကို သင် အသက်ရှင်နေထိုင်သနည်း။ ဖောက်ပြန်ပျက်စီးသော စိတ်သဘောထားတစ်ခု ဖြစ်နေဆဲလော။ (မဟုတ်ပါ။) ဘုရားသခင်က “အချင်းစာတန်၊ ငါ့နောက်သို့ ဆုတ်လော့”ဟု ပြောလိမ့်မည်လော။ (ပြောမည်မဟုတ်ပါ။) မည်သည့်အရာကို ဘုရားသခင် ပြောလိမ့်မည်နည်း။ ယောဘထံ ဘုရားသခင်ပေးခဲ့သည့် သတ်မှတ်ချက်မှာ အဘယ်နည်း။ (သူသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည်၊ သူသည် စုံလင်သော လူတစ်ဦးဖြစ်သည်။) ဤနေရာတွင် ဤစကားများကို ကိုးကားရန် သင့်လျော်၏။ သင်သည် ဘုရားသခင်က ယောဘကို ပေးခဲ့သည့် ဤဂုဏ်ပုဒ်နှင့် သတ်မှတ်ချက်ကို ရရှိလိုလျှင် ထိုသို့လုပ်ဆောင်ရန် လွယ်ကူလိမ့်မည်လော။ (လွယ်ကူလိမ့်မည် မဟုတ်ပါ။) မလွယ်ကူပေ။ သင်သည် အရာခပ်သိမ်းတွင် ဘုရားသခင်၏ စိတ်နှလုံးကို ကျေနပ်စေရမည်၊ နေရာတိုင်းတွင် ဘုရားသခင်၏ ရည်မှန်းချက်များကို ရှာဖွေရမည်၊ ဘုရားသခင်၏ ရည်ရွယ်ချက်များအတိုင်း ပြုမူဆောင်ရွက်ကာ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရမည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံမည်ဟုသာ သင် ပြောသော်လည်း သင့်အပေါ် အချို့သော အခြေအနေများ၊ လူများ၊ ဖြစ်ရပ်များနှင့် အမှုအရာများ အဘယ်ကြောင့် ကျရောက်သည်ကို စိစစ်ရန် ကြိုးစားပါက၊ မကျေနပ်ချက်များနှင့် အထင်လွဲမှုများရှိကာ ဘုရားသခင်၏ ရည်ရွယ်ချက်များကို အဓိပ္ပာယ်ကောက်လွဲပါက ယင်းမှာ ဘုရားသခင်အတွက် အလွန် ဝမ်းနည်းကြေကွဲဖွယ်ဖြစ်ပေမည်။ ဘုရားသခင်ကို သင် အလိုမရှိပါက ဘုရားသခင်က သင့်ကို အလိုရှိမည်မဟုတ်။ သင်တို့သည် အချင်းချင်း ပတ်သက်ရန် ဘာမျှရှိမည်မဟုတ်။ အမှုအရာများက ဤသို့ဆက်ဖြစ်မည်ဆိုလျှင် ပြဿနာတစ်ခု ဖြစ်မည်မဟုတ်လော။ သင်သည် ဘုရားသခင်၏ ဖန်ဆင်းခံတစ်ဦး မဟုတ်သကဲ့သို့ ဘုရားသခင်သည် သင်၏ အချုပ်အခြာအာဏာပိုင်သူ မဟုတ်၊ သင်၏ ဘုရားလည်း မဟုတ်ပေ။ အဆုံးတွင် ဘုရားသခင်က သင့်ကို မည်သို့ သတ်မှတ်လိမ့်မည်နည်း။ “အဓမ္မအမှုကို ပြုသောသူတို့၊ ငါ့ထံမှ ဖယ်ကြ” ဟူ၍ ဖြစ်သည်။ သင်တို့သည် ဤစကားများ အပြောခံလိုသလော။ (အပြောမခံလိုပါ။) ဤအရာ သင့်ကို ပြောလျှင် မည်သည့်အရာကို ဆိုလိုသနည်း။ (ထိုအရာက ကျွန်ုပ်တို့သည် ဘုရားသခင်၏ ပြစ်တင်ရှုတ်ချခြင်း၊ ဖယ်ရှားရှင်းလင်းခြင်းနှင့် အပြစ်ဒဏ်ပေးခြင်း ခံရသည်ဟု ဆိုလိုပါသည်။) ယင်းမှာ လုံးဝ မကောင်းပေ။ သင်သည် ဘုရားသခင်၏ ပြစ်တင်ရှုတ်ချခြင်းနှင့် ဖယ်ရှားရှင်းလင်းခြင်း ခံရသည်နှင့်တစ်ပြိုင်နက် ထိုအရာမှာ ခေါင်းဆောင်တစ်ဦး သို့မဟုတ် ဩဇာအာဏာရှိသည့် တစ်စုံတစ်ဦး၏ ရှုတ်ချခံရခြင်းနှင့် မတူပေ။ ရှုတ်ချသူမှာ ဘုရားသခင် ဖြစ်သည်။ ဘုရားသခင်က သင့်အပေါ် အသက် ပေးသနားပြီး သင့်အသက်ကို ထောက်ကူပေးသည်။ ယခု ဘုရားသခင်က သင့်ကို အလိုမရှိသဖြင့် သင် အသက်ရှင်နိုင်သေးသလော။ (အသက်မရှင်နိုင်ပါ။) ဤအရာက မည်သည့်အရာကို ဆိုလိုသနည်း။ သင့်အတွက် ကောင်းသောအရာတစ်ခု မဟုတ်သည့် နောက်ဆုံး အဆုံးသတ်ကို ညွှန်ပြသည်။ ထိုအရာမှာ ကောင်းမွန်သည့် လက္ခဏာတစ်ခု လုံးဝ မဟုတ်ပေ။ လူတစ်ဦးက ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကာ စုံလင်သူတစ်ဦးဖြစ်သည်ဟု ငါ ပြောလျှင် ဤသည်မှာ ကောင်းမွန်သည့် လက္ခဏာတစ်ခု ဖြစ်ပြီး ဘုရားသခင်၏ ကောင်းချီးမင်္ဂလာက ထိုသို့သော လူတစ်ဦးထံ မုချ ရောက်လာလိမ့်မည်။ ဘုရားသခင်က ယောဘကို အကဲဖြတ်ခဲ့သည့် စကားများအပေါ် သင် အဘယ်သို့ ယူဆသင့်သနည်း။ ယောဘ စားခဲ့သည့်အရာ၊ သူ ဝတ်ဆင်ခဲ့သည့်အရာ၊ သူ လမ်းလျှောက်ခဲ့ပုံနှင့် သူ့တွင်ရှိခဲ့သည့် ပင်ကိုစရိုက်ကို သင် စဉ်းစားပြီး ဤအရာများကို အတုခိုးရန် ကြိုးစားပါက သင် မှားသွားမည်။ သင့်အနေဖြင့် “ထိုအရာကို ယောဘက အဘယ်သို့ လုပ်ဆောင်ခဲ့သနည်း။ ဘုရားသခင်၏ အသိအမှတ်ပြုခြင်းကို ရရှိရန် သူ မည်သည့်အရာကို အသက်ရှင်နေထိုင်ခဲ့သနည်း။ ဘုရားသခင်က ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခဲ့သည်၊ သူသည် စုံလင်သောလူတစ်ဦးဖြစ်သည်ဟု ပြောခဲ့သည်။ ယင်းမှာ သေးငယ်သည့်ကိစ္စတစ်ခု မဟုတ်ပါ။ ယင်းမှာ ဘုရားသခင် ကိုယ်တော်တိုင် ပြောခဲ့သည့်အရာ ဖြစ်သည်။ ယောဘ၏ ပုံသက်သေကို ငါ လိုက်လျှောက်ရမည်၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် နည်းလမ်းကို ရှာဖွေပြီး ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် လူတစ်ဦးဖြစ်လာရန်လည်း ကြိုးပမ်းရမည်။ ဤအရာက ဘုရားသခင်အား ငါ့ကို အသိအမှတ်ပြုပြီး ဤဂုဏ်ပုဒ်ဖြင့်လည်း ခေါ်ဆိုဖို့ ဖြစ်စေလိမ့်မည်။ ငါသည် ဘုရားသခင်၏ အမြင်တွင် စုံလင်သောလူတစ်ဦး ဖြစ်ချင်သည်”ဟု စဉ်းစားလျက် အမြန်တွေးဆကာ ရှာဖွေရမည်။ ဤတွေးခေါ်မှုသည် ဘုရားသခင်၏ ရည်ရွယ်ချက်များနှင့် ကိုက်ညီပေသည်။

၂၀၁၆ ခုနှစ်၊ ဒီဇင်ဘာ ၃၀ ရက်


ဖောက်ပြန်ပျက်စီးသော စိတ်သဘောထား ခြောက်မျိုးကို သိခြင်းကသာ မိမိကိုယ်ကို အမှန်တကယ် သိကျွမ်းခြင်းကို ဆိုလိုသည်

ဘုရားသခင်ကို လူသား၏ ယုံကြည်ခြင်းနှင့်ဆိုင်သော ရည်ရွယ်ချက်မှာ အဘယ်နည်း။ (ကယ်တင်ခြင်းခံရဖို့ ဖြစ်သည်။) ကယ်တင်ခြင်းသည် ဘုရားသခင်ကို ယုံကြည်ခြင်းနှင့်သက်ဆိုင်၍ စဉ်ဆက်မပြတ်ပြောဆိုရသော အကြောင်းအရာတစ်ခုဖြစ်သည်။ ဤသို့ဆိုလျှင် ကယ်တင်ခြင်းကို မည်သို့ ရရှိနိုင်သနည်း။ (သမ္မာတရားအား လိုက်စားခြင်း၊ ဘုရားသခင်ရှေ့တွင် အစဉ်သဖြင့် အသက်ရှင်ခြင်းအားဖြင့် ဖြစ်သည်။) ယင်းမှာ ကျင့်ကြံမှုအမျိုးအစားတစ်ခုဖြစ်သည်။ ဘုရားသခင်၏ ရှေ့တွင် အစဉ်အသက်ရှင်ခြင်းအားဖြင့် မည်သည့်အရာကို ရရှိရမည်နည်း။ ရည်ရွယ်ချက်မှာ အဘယ်နည်း။ (ဘုရားသခင်နှင့် ပုံမှန်ဆက်ဆံရေးကို တည်ဆောက်ရန်ဖြစ်သည်။) (ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ရန်၊ သမ္မာတရားကို နားလည်ပြီး ဘုရားသခင်အပေါ် အမှန်တကယ် သိမြင်မှုကို ရရှိရန်ဖြစ်သည်။) အခြားမည်သည့်အရာရှိသေးသနည်း။ (သမ္မာတရားကို ရှာဖွေရန်၊ သမ္မာတရားအား ကျွန်ုပ်တို့၏ အသက်ဖြစ်စေရန်ဖြစ်သည်။) ဤအရာများသည် တရားဒေသနာဟောကြားသည့် အချိန်အတွင်းတွင် မကြာခဏပြောသော အရာများဖြစ်ပြီး ဝိညာဉ်ရေးရာ စကားရပ်များဖြစ်သည်။ အခြားမည်သည့်အရာရှိသေးသနည်း။ (ဤဖြစ်စဉ်အတွင်းတွင် ကျွန်ုပ်တို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန်အပြင်၊ ဘုရားသခင်အား အမှန်တကယ်သိမြင်မှုကို ရရှိရန်၊ နောက်ဆုံးတွင် သမ္မာတရားနှင့် လူ့သဘာဝပိုင်ဆိုင်သောသူတစ်ယောက်ဖြစ်လာရန်အတွက် မိမိကိုယ်ကို ဆင်ခြင်သုံးသပ်ပြီး သိမြင်ကာ သမ္မာတရားကို ရှာဖွေရန်အလို့ငှာဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းနှင့်အတူ ဘုရားသခင်၏ ပြုပြင်ခြင်း၊ ဘုရားသခင်၏ စမ်းသပ်မှုနှင့် စစ်ဆေးမှုတို့ကို တွေ့ကြုံခံစားရန်ဖြစ်သည်။) သင်တို့သည် ပြီးခဲ့သော နှစ်အနည်းငယ်တွင် တရားဒေသနာများကို ကြားနာခြင်းမှ များစွာနားလည်ခဲ့သည့်ပုံပေါ်သည်။ ဤသို့ဆိုလျှင် တကယ့်ပြဿနာနှင့် အခက်အခဲအချို့ကို ဖြေရှင်းရန် သင်တို့နားလည်သည့် ဤအရာများကို သင်၏ အတွေ့အကြုံများတွင် အသုံးပြု၍ရနိုင်သလော။ ဥပမာအားဖြင့် မမှန်ကန်သော အတွေးများနှင့် အယူအဆများ၊ ရံဖန်ရံခါဖြစ်ပေါ်သော အပျက်သဘောဆောင်မှုနှင့် အားနည်းချက်တို့အပြင်၊ အယူအဆများ၊ စိတ်ကူးများနှင့်သက်ဆိုင်သည့် ပြဿနာအချို့တို့ကို လျင်မြန်စွာ ဖြေရှင်း၍ရနိုင်သလော။ လူအချို့သည် ပြဿနာအသေးစား အနည်းငယ်ကို ဖြေရှင်းကောင်းဖြေရှင်းနိုင်သည်။ သို့သော် ၎င်းတို့သည် အကြီးစား၊ အရင်းအမြစ် အကြောင်းရင်းဖြစ်သော ပြဿနာများတွင် အခက်အခဲရှိနိုင်သေးသည်။ ယနေ့တွင် သမ္မာတရားနှင့်ပတ်သက်ပြီး သင်တို့တွင်ရှိသော နားလည်မှုအဆင့်အရ၊ သင်တို့သည် ယောဘကဲ့သို့သော စမ်းသပ်မှုမျိုးကို ရင်ဆိုင်ရလျှင် ခိုင်မာစွာ ရပ်တည်နိုင်မည်လော။ (ကျွန်ုပ်တို့သည် ခိုင်မာစွာ ရပ်တည်ရန် စိတ်ပိုင်းဖြတ်မည်။ သို့သော် တစ်စုံတစ်ခုက ကျွန်ုပ်တို့အပေါ် အမှန်တကယ် ဖြစ်ပျက်ခဲ့လျှင် ကျွန်ုပ်တို့၏ တကယ့် ဝိညာဉ်ရင့်ကျက်မှုက မည်သည့်အရာဖြစ်မည်ကို ကျွန်ုပ်တို့ မသိပါ။) သို့သော် သင်တို့ထံ မည်သည့်အရာမျှ မဖြစ်ပျက်သောအခါတွင်ပင် သင်တို့၏ တကယ့်ဝိညာဉ်ရင့်ကျက်မှုကို မသိသင့်သလော။ ဤအရာကို မသိခြင်းသည် အန္တရာယ်ကြီးမားသည်။ ဤမကြာခဏ ထပ်ခါထပ်ခါပြောဆိုသော ဝိညာဉ်ရေးစကားများနှင့် သတ်မှတ်ထားသော စကားစုများ၏ လက်တွေ့ကျသော ကဏ္ဍများကို သင်တို့သိသလော။ ဤစကားစုတစ်ခုစီ၏ စစ်မှန်သော သွယ်ဝိုက်ညွှန်းဆိုမှုကို သင်တို့ နားလည်သလော။ ထိုအရာများထဲတွင် သမ္မာတရားက မည်သည့်အရာဖြစ်သည်ကိုသာ သင်တို့ နားလည်သလော။ သင်သည် ဤအရာများကို သိပြီး တွေ့ကြုံပြီးဖြစ်လျှင် ဤသည်မှာ သမ္မာတရားကို သင်နားလည်သည်ဟု သက်သေပြသည်။ သင်သည် ဝိညာဉ်ရေးစကားများနှင့် စကားစုအနည်းငယ်ကိုသာ အကြိမ်ကြိမ်ရေရွတ်နိုင်သော်လည်း၊ တစ်စုံတစ်ခုကို သင် အမှန်တကယ် ကြုံတွေ့သောအခါ ၎င်းတို့သည် သင့်အတွက် အသုံးမဝင်လျှင်၊ ထိုအရာများက သင်၏ ပြဿနာများကို ဖြေရှင်းနိုင်စွမ်းမရှိလျှင် ဤသည်မှာ ဤနှစ်ကာလများအားလုံးတွင် ဘုရားသခင်ကို သင် ယုံကြည်ပြီးနောက် သင်သည် သမ္မာတရားကို နားမလည်သေးဘဲ တကယ့်အတွေ့အကြုံတစ်ခုမျှ မရှိခဲ့သေးသည်ကို သက်သေပြသည်။ ဤအရာကို ငါပြောခြင်း၏ အဓိပ္ပာယ်မှာ အဘယ်နည်း။ လူတို့သည် ဘုရားသခင်အပေါ် ၎င်းတို့၏ ယုံကြည်မှုတွင် ဤအခြေအနေအထိ ရောက်ရှိပြီးနောက်တွင်၊ ဘာသာရေးသမားများ၊ သို့မဟုတ် ဘာသာတရားမရှိသောသူများထက် သမ္မာတရားကို အနည်းငယ်ပို၍ နားလည်ကြသည်။ ဘုရားသခင့် အမှုတော်၏ ရူပါရုံအချို့ကို နားလည်ကြပြီး စည်းမျဉ်းသတ်မှတ်ထားသော ကိစ္စရပ်အနည်းငယ်ကို လိုက်နာနိုင်ကြသည်။ ပြီးလျှင် ဘုရားသခင်၏ အချုပ်အခြာအာဏာအပေါ် နားလည်မှု၊ တန်ဖိုးထားမှုအချို့ရှိသည်၊ အမှန်တကယ် သဘောပေါက်နားလည်နိုင်စွမ်းအချို့ရှိသည်ဟု ဆိုနိုင်သည်။ သို့သော် ဤအရာများသည် ၎င်းတို့၏ အသက်စိတ်သဘောထားကို ပြောင်းလဲပေးလေပြီလော။ သင်တို့တစ်ဦးချင်းစီသည် ဘုရားသခင်၏ အမှုတော်ရူပါရုံ၊ ဘုရားသခင့် အမှုတော်၏ ရည်ရွယ်ချက်နှင့် လူသားမျိုးနွယ်အတွက် ဘုရားသခင်၏ရည်ရွယ်ချက်များဖြစ်သော ရူပါရုံများနှင့် ဆက်နွှယ်သည့် မကြာခဏ ကြားရလေ့ရှိသော သမ္မာတရားများအကြောင်းကို ခြုံငုံလျက် အနည်းငယ် ပြောနိုင်သည်။ သင်တို့ပြောသော အသိအမြင်သည် ဘာသာရေးသမားများထက် များစွာပို၍ အဆင့်မြင့်သည်။ သို့သော် ဤအရာအားလုံးသည် သင်တို့၏ စိတ်သဘောထားကို ပြောင်းလဲစေနိုင်သလော၊ သို့မဟုတ် သင်တို့၏ စိတ်သဘောထားတွင် တစ်စိတ်တစ်ပိုင်း ပြောင်းလဲခြင်းကိုပင် ဖြစ်စေနိုင်သလော။ ဤအရာကို သင်တို့ တိုင်းတာနိုင်သလော။ ဤသည်မှာ အလွန်အရေးကြီးသည်။

ကမ္ဘာမြေပေါ်တွင် ဘုရားသခင်အား အတိအကျ မည်သို့သိမြင်ရမည်၊ ကမ္ဘာမြေပေါ်တွင် ဘုရားသခင်နှင့် မည်သို့ဆက်ဆံရမည်၊ ဘုရားသခင်နှင့် သာမန်ဆက်ဆံရေးကို မည်သို့ တည်ဆောက်ရမည်ဆိုသည်တို့ကို လတ်တလောတွင် ငါတို့ မိတ်သဟာယပြုထားသည်။ ဤအရာတို့သည် လက်တွေ့အကျဆုံး မေးခွန်းများမဟုတ်သလော။ ဤအရာအားလုံးသည် လက်တွေ့လုပ်ဆောင်မှု ကဏ္ဍနှင့်သက်ဆိုင်သော သမ္မာတရားများဖြစ်ပြီး ဤအရာများကို မိတ်သဟာယဖွဲ့ခြင်း ရည်ရွယ်ချက်သည် ဘုရားသခင်အား မည်သို့ ယုံကြည်ရမည်၊ မိမိတို့၏ နေ့စဉ်အသက်တာတွင် ဘုရားသခင်နှင့် မည်သို့ ဆက်ဆံပြီး ဘုရားသခင်နှင့် သာမန်ဆက်ဆံရေးကိုတည်ဆောက်ရမည်ဆိုသည်ကို ၎င်းတို့အားအသိပေးရန်ဖြစ်သည်။ လက်တွေ့လုပ်ဆောင်မှုနှင့် သက်ဆိုင်သော သမ္မာတရားများ၊ သင် ကြားခဲ့ပြီးဖြစ်သော၊ နားလည်ကာ လက်တွေ့လုပ်ဆောင်နိုင်သော သမ္မာတရားအားလုံးအရ၊ ၎င်းတို့သည် သင်တို့၏ စိတ်သဘောထားကို ပြောင်းလဲနိုင်သလော။ လူတို့သည် ဤနည်းဖြင့် သမ္မာတရားကို လက်တွေ့လုပ်ဆောင်လျှင်၊ ဤအရာကို ရရှိရန်အတွက် အမှန်တကယ် ကြိုးပမ်းလျှင် သမ္မာတရားအား ၎င်းတို့ လက်တွေ့လုပ်ဆောင်နေခြင်းဖြစ်သည်၊ ဤသမ္မာတရားများကို ၎င်းတို့၏ စစ်မှန်မှုဖြစ်စေပြီးဖြစ်လျှင် ၎င်းတို့၏ စိတ်သဘောထားတွင် ပြောင်းလဲမှုများကို ရရှိနိုင်သလော။ (ရရှိနိုင်သည်။) စိတ်သဘောထားတွင် ပြောင်းလဲမှုများသည် မည်သည့်အရာများဖြစ်သည်ကို လူများစွာက မမြင်နိုင်ကြပေ။ ဝိညာဉ်ရေးဆိုင်ရာ အယူဝါဒများစွာကို အကြိမ်ကြိမ်ရွတ်ဆိုနိုင်ခြင်း၊ သမ္မာတရားများစွာကို နားလည်ခြင်းသည် စိတ်သဘောထားပြောင်းလဲမှုများကို ကိုယ်စားပြုသည်ဟု ၎င်းတို့က ထင်ကြသည်။ ဤသည်မှာ မှားယွင်း၏။ သမ္မာတရားအား နားလည်သည့်အချိန်မှစပြီး ဤသမ္မာတရားကို လက်တွေ့လုပ်ဆောင်ခြင်းအထိ၊ ထို့နောက် စိတ်သဘောထားပြောင်းလဲခြင်းအထိသည် ဘဝအတွေ့အကြုံ၏ ရှည်လျားသော ဖြစ်စဉ်ဖြစ်သည်။ စိတ်သဘောထား ပြောင်းလဲခြင်းများကို သင်တို့ မည်သို့ နားလည်သနည်း။ ဤအခြေအနေအထိ သင်တို့ ကြုံတွေ့ခဲ့ရသော အရာအားလုံးတွင် သင်၏ အသက်စိတ်သဘောထား၌ အပြောင်းအလဲတစ်ခုခုရှိပြီးပြီလော။ ဤအရာများကို သင်တို့ မမြင်ကောင်းမမြင်နိုင်ပေ။ ဤအရာအားလုံးက ပြဿနာဖြစ်စေသည်။ “စိတ်သဘောထားပြောင်းလဲခြင်းများ” တွင်ရှိသော “ပြောင်းလဲခြင်း” ဟူသည့် စကားသည် အမှန်တကယ်တွင် နားလည်ရန် အလွန်ခက်ခဲခြင်းမရှိပေ။ ဤသို့ဆိုလျှင် “စိတ်သဘောထား” ဆိုသည်မှာ အဘယ်နည်း။ (လူသား ဖြစ်တည်မှု၏ နိယာမ၊ စာတန်၏ အဆိပ်ဖြစ်သည်။) အခြားမည်သည့်အရာဖြစ်သေးသနည်း။ (လူသားတွင် သဘာဝဖြစ်သည့်အရာ၊ ဘဝ၏ အနှစ်သာရတွင်ရှိသည့်အရာဖြစ်သည်။) သင်တို့သည် ဤဝိညာဉ်ရေးဝေါဟာရများကို ထုတ်ပြောလျက်ရှိသည်။ သို့သော် ယင်းတို့အားလုံးသည် အယူဝါဒများ၊ အကြမ်းဖျင်းဖော်ပြချက်များဖြစ်ပြီး၊ မည်သည့် အသေးစိတ်အချက်အလက်မျှ မပါဝင်ပေ။ ဤသည်မှာ သမ္မာတရား၏ အနှစ်သာရကို နားလည်ခြင်းမဟုတ်ပေ။ ငါတို့သည် စိတ်သဘောထားပြောင်းလဲခြင်းအကြောင်းကို မကြာခဏပြောဆိုကြပြီး၊ ထိုသို့သော အကြောင်းအရာများသည် ဘုရားသခင်အား လူတို့ စတင်၍ ယုံကြည်သည့်အချိန်မှစ၍ ၎င်းတို့က စုဝေးပွဲတက်သည်ဖြစ်စေ၊ တရားဒေသနာ နားထောင်သည်ဖြစ်စေ အစဉ်သဖြင့် ဆွေးနွေးနေခဲ့ကြသည်။ ဤအရာတို့သည် ဘုရားသခင်ကို လူတို့ ယုံကြည်သောအခါ နားလည်သဘောပေါက်ရန် ကြိုးစားသင့်သည့် အရာများဖြစ်သည်။ သို့သော် စိတ်သဘောထားပြောင်းလဲမှုများက အတိအကျ မည်သည့်အရာများဖြစ်သည်၊ မိမိတို့၏ ကိုယ်ပိုင်စိတ်သဘောထားတွင် ပြောင်းလဲမှုရှိမရှိ၊ ပြောင်းလဲခြင်းကို ရရှိဖို့ ဖြစ်နိုင်ခြေရှိမရှိတို့ကိုမူ လူတို့က မသိနားမလည်ပေ။ များစွာသောလူတို့သည် ဤအရာများကို မသိနားမလည်ဖြစ်ကြသည်။ ၎င်းတို့သည် ဤအရာများကို မည်သည့်အခါမျှ တွေးမကြည့်သကဲ့သို့ ဤအရာများကို မည်သည့်နေရာမှစ၍ စဉ်းစားရမည်ကိုလည်း မသိပေ။ စိတ်သဘောထားဆိုသည်မှာ အဘယ်နည်း။ ဤသည်မှာ အကြီးစား အကြောင်းအရာတစ်ခုဖြစ်သည်။ သင်သည် ဤအရာကို နားလည်လိုက်သည်နှင့်တစ်ပြိုင်နက် သင်၏ စိတ်သဘောထားတွင် ပြောင်းလဲမှုတစ်ခုရှိမရှိ၊ မည်သည့်အတိုင်းအတာအထိ ပြောင်းလဲသည်၊ ပြောင်းလဲမှု မည်မျှရှိခဲ့သည်၊ အချို့သော အရာများကို သင် ကြုံတွေ့ပြီးနောက်တွင် သင်၏ စိတ်သဘောထား၌ ပြောင်းလဲခြင်းရှိမရှိဆိုသကဲ့သို့သော မေးခွန်းများကို အနည်းနှင့်အများ နားလည်လိမ့်မည်။ စိတ်သဘောထား ပြောင်းလဲခြင်းများကို ဆွေးနွေးရန်အတွက် စိတ်သဘောထားဆိုသည်မှာ မည်သည့်အရာဖြစ်သည်ကို ဦးစွာ နားလည်ရမည်။ လူတိုင်းက “စိတ်သဘောထား” ဟူသော စကားလုံးကို သိသည်။ လူတိုင်းက ထိုစကားကို ရင်းနှီးသည်။ သို့သော် စိတ်သဘောထားက မည်သည့်အရာဖြစ်သည်ကို မသိကြပေ။ စိတ်သဘောထားက အတိအကျ မည်သည့်အရာဖြစ်သည်ဆိုသည်ကို စကားလုံးအနည်းငယ်ဖြင့် ရှင်းလင်းပြ၍ မရနိုင်ပေ။ နာမ်တစ်ခုအဖြစ် ရှင်းမပြနိုင်ပေ။ ယင်းသည် အလွန်ပင် လက်ဆုပ်လက်ကိုင်ပြ၍မရနိုင်သောအရာဖြစ်ပြီး၊ အလွယ်တကူ နားမလည်နိုင်သောကြောင့်ဖြစ်သည်။ သင်တို့ နားလည်မည့် ဥပမာတစ်ခုကို ငါပေးမည်။ သိုးနှင့် ဝံပုလွေ နှစ်ကောင်လုံးက တိရစ္ဆာန်များဖြစ်သည်။ သိုးက မြက်စားပြီး ဝံပုလွေက အသားစားသည်။ ဤအရာကို ၎င်းတို့၏ သဘာဝက သတ်မှတ်ပြဋ္ဌာန်းထားသည်။ တစ်နေ့တွင် သိုးများက အသားစားပြီး ဝံပုလွေများက မြက်စားလျှင် ၎င်းတို့၏ သဘာဝက ပြောင်းလဲသွားမည်လော။ (မပြောင်းလဲပါ။) သိုးက မြက်မစားလျှင် ဆာလောင်လာလိမ့်မည်။ သိုးကို အသားအချို့ပေးလျှင် စားလိမ့်မည်။ သို့သော် သိုးသည် သင့်အပေါ် အလွန်ကျိုးနွံနေဆဲ ဖြစ်လိမ့်မည်။ ဤသည်မှာ စိတ်သဘောထားဖြစ်သည်။ ယင်းသည် သိုး၏ သဘာဝ အနှစ်သာရဖြစ်သည်။ သိုးတစ်ကောင်၏ ကျိုးနွံမှုသည် မည်သည့်ကဏ္ဍတွင် သူ့ဘာသာ ပေါ်လွင်သနည်း။ (လူတို့ကို မတိုက်ခိုက်ပေ။) မှန်သည်။ ဤသည်မှာ ကျိုးနွံသော စိတ်သဘောထားဖြစ်သည်။ သိုးတစ်ကောင်တွင် ပြသသော စိတ်သဘောထားသည် ပျော့ပြောင်းခြင်း၊ နာခံခြင်းဖြစ်သည်။ ရက်စက်ခြင်းမရှိဘဲ ကျိုးနွံပြီး ကြင်နာသည်။ ဝံပုလွေက ဤသို့မဟုတ်ပေ။ သူ၏ စိတ်သဘောထားသည် ရက်စက်ပြီး အကောင်ငယ်သော တိရစ္ဆာန်မျိုးစုံကို စားသည်။ ဆာလောင်နေသော ဝံပုလွေဖြင့် ကြုံတွေ့ခြင်းသည် အလွန်အန္တရာယ်ရှိသည်။ သင်က ရန်မစလျှင်ပင် ဝံပုလွေက သင့်ကိုစားဖို့ ကြိုးစားနိုင်သည်။ ဝံပုလွေ၏ စိတ်သဘောထားသည် ကျိုးနွံခြင်း၊ သို့မဟုတ် ကြင်နာခြင်းမရှိဘဲ ရက်စက်ပြီး ကြမ်းကြုတ်သည်။ ကရုဏာ၊ သို့မဟုတ် သနားခြင်းတစ်စွန်းတစ်စမျှမရှိပေ။ ဤသည်မှာ ဝံပုလွေတစ်ကောင်၏ စိတ်သဘောထားဖြစ်သည်။ ဝံပုလွေနှင့် သိုး၏ စိတ်သဘောထားတို့သည် ၎င်းတို့၏ သဘာဝ အနှစ်သာရကို ကိုယ်စားပြုသည်။ အဘယ်ကြောင့် ငါ ဤသို့ ပြောသနည်း။ အဘယ်ကြောင့်ဆိုသော် ၎င်းတို့တွင် ဖွင့်ပြသောအရာများသည် လူသားက ပါဝင်ခြင်း၊ သို့မဟုတ် လှုံ့ဆော်ခြင်းမရှိဘဲ အခြေအနေက မည်သို့ဖြစ်စေ သူ့ဘာသာ အလိုအလျောက် ပေါ်လွင်လေသည်။ လူသားက ထပ်ပါဝင်ခြင်း လုံးဝ မလိုအပ်ဘဲ ထိုအရာများက အလိုအလျောက် ပေါ်လွင်ထင်ရှားလေသည်။ ဝံပုလွေများ၏ ကြမ်းကြုတ်မှုနှင့် ရက်စက်မှုကို လူသားက အတင်းထုတ်ဖော်ခိုင်းခြင်းမဟုတ်သကဲ့သို့ သိုး၏ ကြင်နာမှုနှင့် ကျိုးနွံမှုကို လူသားများက ထည့်သွင်းခြင်းလည်းမဟုတ်ပေ။ ၎င်းတို့သည် ဤအရာများနှင့်အတူ မွေးဖွားလာခြင်းဖြစ်သည်။ ဤအရာများသည် သဘာဝအလျောက် ပေါ်လွင်သောအရာများဖြစ်သည်။ ၎င်းတို့၏ အနှစ်သာရဖြစ်သည်။ ဤသည်မှာ စိတ်သဘောထားဖြစ်သည်။ ဤဥပမာက သင်တို့အား စိတ်သဘောထားက မည်သည့်အရာဖြစ်သည်ဆိုသည်ကို အနည်းငယ် နားလည်စေသလော။ (နားလည်စေပါသည်။) ဤသည်မှာ အယူအဆနှင့်ဆိုင်သော ကိစ္စမဟုတ်ပေ။ နာမ်အချို့ကို ရှင်းပြနေခြင်းမဟုတ်ပေ။ ဤတွင် အမှန်တရားရှိသည်။ ဤသို့ဆိုလျှင် ဤနေရာ၌ အမှန်တရားက အဘယ်နည်း။ လူသား၏ စိတ်သဘောထားသည် လူသား၏ သဘာဝဖြင့် ဆက်နွှယ်နေသည်။ လူသား၏ စိတ်သဘောထားနှင့် လူသား၏သဘာဝ နှစ်ခုလုံးသည် စာတန်နှင့် သက်ဆိုင်သည်။ ယင်းတို့သည် ဘုရားသခင်အား ဆန့်ကျင်ကာ ရန်မူလိုသည်။ လူတို့သည် ဘုရားသခင်၏ ကယ်တင်ခြင်းကို လက်ခံရရှိခြင်းမရှိသကဲ့သို့ မပြောင်းလဲလျှင် လူတို့ အသက်ရှင်နေထိုင်သည့်အရာနှင့် သဘာဝအလျောက်ဖွင့်ပြသောအရာတို့သည် ဆိုးယုတ်ခြင်း၊ အပျက်သဘောဆောင်ခြင်း၊ သမ္မာတရားအား ချိုးဖောက်ခြင်းတို့သာ ဖြစ်ပေမည်။ ဤအရာသည် သံသယရှိစရာမလိုပေ။

သိုးနှင့် ဝံပုလွေ၏ စိတ်သဘောထားကို ငါတို့ ယခုပြောခဲ့ကြသည်။ ၎င်းတို့သည် လုံးဝ ကွဲပြားသော တိရစ္ဆာန်နှစ်မျိုးဖြစ်သည်။ ၎င်းတို့တစ်မျိုးချင်းစီတွင် ကိုယ်ပိုင်စိတ်သဘောထားများရှိပြီး ၎င်းတို့အတွင်းတွင် ပေါ်လွင်သောအရာများရှိသည်။ သို့သော် လူသား၏ စိတ်သဘောထားဖြင့် မည်သို့ဆက်စပ်သနည်း။ ဤဥပမာမှတစ်ဆင့် လူသား၏ စိတ်သဘောထားက အတိအကျမည်သည့်အရာဖြစ်သည်ကို တစ်ဖန်ကြည့်ရှုသည့်အခါ မည်သည့် ဖောက်ပြန်ပျက်စီးသော စိတ်သဘောထား အမျိုးအစားများရှိသနည်း။ (လူတို့နှင့် ဆက်ဆံခြင်းအားဖြင့် လူတို့တွင် မည်သို့သော စိတ်သဘောထားမျိုးရှိသည်ကို ကျွန်ုပ်တို့ အကြမ်းဖျင်းသိနိုင်သည်။ ဥပမာ လူတစ်ယောက်နှင့် စကားပြောသောအခါတွင် သူသည် သွယ်ဝိုက်၍ စကားပြောသည်၊ မည်သည့်အရာကို ဆိုလိုသည်ကို အခြားလူများက မသိနိုင်သည်အထိ အစဉ်သဖြင့် မရေမရာပြောဆိုသည်ဟု ကျွန်ုပ်တို့ ခံစားရနိုင်သည်။ ယင်းမှာ ထိုသူတွင် လှည့်စားတတ်သော စိတ်သဘောထားရှိသည့် သဘောဖြစ်သည်။ ထိုသူက ပြောဆိုလေ့ရှိသော၊ လုပ်ဆောင်လေ့ရှိသောအရာမှတစ်ဆင့်၊ ထိုသူ၏ လုပ်ရပ်များနှင့် အပြုအမူမှတစ်ဆင့် ယေဘုယျ နားလည်မှုကို ကျွန်ုပ်တို့ ရရှိနိုင်ပါသည်။) လူတို့နှင့် ဆက်ဆံခြင်းမှတစ်ဆင့် စိတ်သဘောထား ပြဿနာအချို့ကို သင်မြင်နိုင်သည်။ ဤဥပမာကို ကြားပြီးနောက်တွင် စိတ်သဘောထားက မည်သည့်အရာဖြစ်သည်ကို သင်တို့ အကြမ်းဖျင်းနားလည်သည့်ပုံစံရှိသည်။ ဤသို့ဆိုလျှင် လူအားလုံးတွင် မည်သည့် ဖောက်ပြန်ပျက်စီးသော စိတ်သဘောထားများရှိသနည်း။ လူတို့က သတိမပြုမိ၊ မခံစားမိနိုင်သော်လည်း သံသယရှိစရာမလိုဘဲ ဖောက်ပြန်ပျက်စီးသော စိတ်သဘောထားများဖြစ်သည်မှာ မည်သည့် စိတ်သဘောထားများဖြစ်သနည်း။ ဥပမာ ဆိုကြပါစို့။ လူအချို့သည် အလွန်ပင် တွယ်တာမှုရှိပြီး ဘုရားသခင်က “သင်သည် အလွန်အမင်း တွယ်တာမှုရှိသည်။ သင်နှစ်သက်သည့် သူတစ်ယောက်၊ သို့မဟုတ် သင်၏ မိသားစုနှင့်သက်ဆိုင်သည့်အရာတစ်ခုနှင့် ပတ်သက်လျှင် သူ၏ အခြေအနေကို နားလည်ဖို့၊ သို့မဟုတ် အမှန်တကယ်တွင် မည်သို့ဖြစ်ပျက်နေသည်ကို နားလည်ဖို့ မည်သူက ကြိုးစားပါစေ သင်က ထိုသူ့အကြောင်းကို ထုတ်မပြောဘဲ ဖုံးဖိပေးလျက်ရှိသည်။ ဤသည်မှာ တွယ်တာမှုဖြစ်သည်” ဟူ၍ ပြောသည်။ ၎င်းတို့က ဤအရာကို ကြားပြီး နားလည်သည်။ အသိအမှတ်ပြုသည်။ အမှန်တရားအဖြစ် လက်ခံသည်။ ဘုရားနှုတ်ကပတ်တော်များက မှန်ကန်သည်၊ ဘုရားနှုတ်ကပတ်တော်က သမ္မာတရားဖြစ်သည်ဆိုသည်ကို ၎င်းတို့က အသိအမှတ်ပြုပြီး ဤအရာကို ၎င်းတို့ထံ ဖော်ထုတ်ပေးသည့်အတွက် ဘုရားသခင်အား ကျေးဇူးတင်ကြသည်။ ဤအရာမှနေ၍ ၎င်းတို့၏ စိတ်သဘောထားကို မြင်နိုင်သလော။ ၎င်းတို့သည် သမ္မာတရားကို လက်ခံသည်၊ အမှန်တရားများကိုလက်ခံသည်၊ အာခံခြင်းမရှိဘဲ ကျိုးနွံနာခံခြင်းရှိသည်ဟူ၍ သိသာထင်ရှားသလော။ (သိသာထင်ရှားခြင်းမရှိပါ။ ပြဿနာများကို ရင်ဆိုင်သည့်အခါတွင် ၎င်းတို့က မည်သို့လုပ်ဆောင်သည်နှင့် ၎င်းတို့ ပြောသည့်အရာနှင့် လုပ်သည့်အရာက တူညီခြင်းရှိမရှိတို့အပေါ်တွင် မူတည်သည်။) သင်တို့ပြောသည်မှာ နီးစပ်သည်။ ထိုအချိန်တွင် ၎င်းတို့က လက်ခံတတ်သည်။ သို့သော် နောက်ပိုင်းတွင် ၎င်းတို့၌ ထိုသို့သောအရာ ဖြစ်ပျက်သောအခါ ၎င်းတို့ ပြုမူလုပ်ဆောင်ပုံတွင် ပြောင်းလဲခြင်းမရှိပေ။ ဤသည်မှာ စိတ်သဘောထားတစ်မျိုးကို ကိုယ်စားပြုသည်။ မည်သည့် စိတ်သဘောထားဖြစ်သနည်း။ ၎င်းတို့သည် ထိုအချိန်က နားထောင်နေသည်။ ထို့နောက်တွင် စဉ်းစားပြီး မိမိတို့ကိုယ်ကို ပြောသည်။ “တရားဒေသနာများစွာကို ကြားနာပြီးနောက်တွင် ငါ့မှာ တွယ်တာမှုရှိသည်ကို အဘယ်သို့ ငါ မသိနိုင်ရသနည်း။ ငါသည် တွယ်တာမှုရှိသည်။ သို့သော် မည်သူက မရှိဘဲနေသနည်း။ ငါ၏ မိသားစုနှင့် ငါရင်းနှီးသည့် လူများကို ငါ မကာကွယ်လျှင် မည်သူက ကာကွယ်မည်နည်း။ တတ်စွမ်းနိုင်သောသူပင်လျှင် အခြားလူသုံးယောက်၏ ပံ့ပိုးမှုကို လိုအပ်သည်” ဟူ၍ ဖြစ်သည်။ ဤသည်မှာ ၎င်းတို့ အမှန်တကယ် စဉ်းစားသည့်အရာဖြစ်သည်။ ပြုမူဆောင်ရွက်ရန် အချိန်ကျလာသောအခါတွင် ၎င်းတို့၏ စိတ်နှလုံးတွင် ၎င်းတို့စဉ်းစားစီစဉ်နေသောအရာနှင့် ဘုရားနှုတ်ကပတ်တော်အပေါ် ၎င်းတို့၏ သဘောထားအားလုံးကို ၎င်းတို့၏ စိတ်သဘောထားက အဆုံးအဖြတ်ပေးသည်။ ၎င်းတို့၏ သဘောထားမှာ အဘယ်နည်း။ “ဘုရားသခင်က သူအလိုရှိသည့် အရာမှန်သမျှကို ပြောဆိုပြီး ဖော်ထုတ်နိုင်သည်။ ငါသည် သူ၏ ရှေ့တွင်ရှိသောအခါ ငါလက်ခံသင့်သည့်အရာမှန်သမျှကို လက်ခံမည်။ သို့သော် ငါ၏ စိတ်ကို ဆုံးဖြတ်ပြီးဖြစ်သည်။ ငါ၏ ခံစားချက်များကို ဘေးဖယ်ထားဖို့ ရည်ရွယ်ချက်မရှိ” ဟူ၍ ဖြစ်သည်။ ဤသည်မှာ ၎င်းတို့၏ စိတ်သဘောထားဖြစ်သလော။ ၎င်းတို့၏ စိတ်သဘောထားသည် သူ့ဘာသာ ပေါ်လွင်သွားခဲ့ပြီး ၎င်းတို့၏ သရုပ်မှန်က ဖော်ထုတ်ခံရပြီးဖြစ်သည်မဟုတ်လော။ ၎င်းတို့သည် သမ္မာတရားကို လက်ခံသူဖြစ်သလော။ (မဟုတ်ပါ။) ဤသို့ဆိုလျှင် ဤသည်မှာ အဘယ်နည်း။ ဤသည်မှာ ဆိုဆုံးမရခက်ခြင်းဖြစ်သည်။ ဘုရားသခင်ရှေ့တွင် ၎င်းတို့သည် အာမင်ဟု ပြောပြီး လက်ခံဟန်ဆောင်သည်။ သို့သော် ၎င်းတို့၏ စိတ်နှလုံးက မပြောင်းလဲဘဲ ရှိနေသည်။ ၎င်းတို့သည် ဘုရားနှုတ်ကပတ်တော်ကို အလေးအနက်မထားပေ။ ယင်းတို့ကို သမ္မာတရားအဖြစ် လက်တွေ့လုပ်ဆောင်ဖို့ မဆိုထားနှင့်။ သမ္မာတရားအဖြစ်ပင် မမှတ်ယူပေ။ ဤသည်မှာ စိတ်သဘောထားတစ်မျိုး ဖြစ်သည်မဟုတ်လော။ ဤသို့သော စိတ်သဘောထားသည် သဘောသဘာဝ အမျိုးအစားတစ်ခုခုကို ဖွင့်ပြခြင်းမဟုတ်သလော။ (ဟုတ်သည်။) ဤသို့ဆိုလျှင် ဤစိတ်သဘောထားမျိုး၏ အနှစ်သာရမှာ အဘယ်နည်း။ ခေါင်းမာခြင်း ဖြစ်သလော။ (ဟုတ်ပါသည်။) ခေါင်းမာခြင်းသည် လူသား၏ စိတ်သဘောထား အမျိုးအစားတစ်ခုဖြစ်ပြီး လူအားလုံးတွင် တွေ့ရှိရသည်။ ဤသည်မှာ စိတ်သဘောထားတစ်ခုဟု ငါ အဘယ်ကြောင့်ပြောရသနည်း။ ဤသည်မှာ လူတို့၏ သဘာဝ အနှစ်သာရမှ ပေါက်ဖွားသောအရာတစ်ခုဖြစ်သည်။ ထိုအရာနှင့်ပတ်သက်၍ သင် စဉ်းစားကြည့်ဖို့ မလိုပေ။ အခြားလူများက သင့်ကို သင်ပေးဖို့၊ သို့မဟုတ် သင်၏ အတွေးများကို ဆန်းစစ်ဖို့ မလိုသကဲ့သို့ စာတန်က သင့်အား အထင်အမြင်မှားစေဖို့ မလိုပေ။ ယင်းသည် သင့်တွင် သဘာဝအလျောက် ပေါ်လွင်သည်။ သင်၏ သဘာဝမှ ပေါက်ဖွားသည်။ မည်သည့်မကောင်းသောအရာများကို ၎င်းတို့ လုပ်ဆောင်ပါစေ စာတန်ကို အစဉ် အပြစ်တင်သောသူအချို့ရှိသည်။ ၎င်းတို့က “စာတန်သည် ဤအယူအဆကို ငါ၏ ခေါင်းထဲသို့ ထည့်သည်။ စာတန်က ငါ့ကို ဤသို့လုပ်ဆောင်စေရန် ပြုလုပ်သည်” ဟု အစဉ် ပြောဆိုသည်။ မကောင်းသည့်အရာမှန်သမျှကို စာတန်အပေါ် ပုံချသည်။ ၎င်းတို့၏ ကိုယ်ပိုင်သဘာဝအတွင်းတွင်ရှိသော ပြဿနာများကို လုံးဝ ဝန်မခံပေ။ ဤသည်မှာ မှန်ကန်သလော။ သင်သည် စာတန်အားဖြင့် အလွန်အမင်း ဖျက်ဆီးခြင်းခံရသည်မဟုတ်လော။ သင်သည် ဤအရာကို ဝန်မခံလျှင် စာတန်၏ စိတ်သဘောထားက သင့်တွင် ပေါ်လွင်သည်မှာ အဘယ်သို့ဖြစ်သနည်း။ စာတန်က အနှောင့်အယှက်ဖြစ်စေသော အချိန်များလည်းရှိသည်မှာ မှန်သည်။ လူတို့သည် ဆိုးယုတ်သောသူ၊ သို့မဟုတ် အန္တိခရစ်တစ်ယောက်က အထင်အမြင်မှားစေခြင်း၊ ချောက်ချခြင်းကို ခံရသောအချိန်၊ သို့မဟုတ် ဝိညာဉ်ဆိုးများက အလုပ်လုပ်ပြီး ၎င်းတို့ကို အတွေးများ ပို့ဆောင်သောအချိန်တို့ ပါဝင်သည်။ သို့သော် ဤအရာများသည် ခြွင်းချက်များသာဖြစ်သည်။ အချိန်အများစုတွင် လူတို့သည် ၎င်းတို့၏ ဆိုးယုတ်သော သဘာဝ၏ ညွှန်ကြားခြင်းကို ခံရပြီး ဖောက်ပြန်ပျက်စီးသော စိတ်သဘောထားမျိုးစုံကို ဖွင့်ပြကြသည်။ လူတို့သည် ၎င်းတို့၏ ကိုယ်ပိုင်နှစ်သက်မှုများနှင့် လိုအင်ဆန္ဒများအတိုင်း ပြုမူဆောင်ရွက်သောအခါ၊ ၎င်းတို့၏ ကိုယ်ပိုင်အယူအဆများ၊ စိတ်ကူးများနှင့်အညီ ၎င်းတို့၏ ကိုယ်ပိုင်နည်းလမ်းများအတိုင်း အမှုအရာများကို လုပ်ဆောင်သောအခါ ၎င်းတို့သည် ၎င်းတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားများဖြင့် အသက်ရှင်နေခြင်းဖြစ်သည်။ ၎င်းတို့သည် ဤအရာများဖြင့် အသက်ရှင်သောအခါ ၎င်းတို့၏ ကိုယ်ပိုင်သဘာဝဖြင့် အသက်ရှင်နေကြခြင်းဖြစ်သည်။ ဤအရာတို့သည် ငြင်းမရနိုင်သော အမှန်တရားများဖြစ်သည်။ လူတို့သည် ၎င်းတို့၏ ဆိုးယုတ်သော သဘာဝ၏ အုပ်စိုးခြင်းကို ခံရသောအခါ၊ ၎င်းတို့၏ ဆိုးယုတ်သော သဘာဝဖြင့် အသက်ရှင်သောအခါ ၎င်းတို့တွင် ဖွင့်ပြသောအရာမှန်သမျှသည် ၎င်းတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားများဖြစ်သည်။ ဤအရာကို စာတန်အပေါ်သို့ တွန်းပို့၍ မရပေ။ ဤအရာတို့သည် စာတန်က ပို့ဆောင်သော အတွေးများဖြစ်သည်ဟု မဆိုနိုင်ပေ။ လူတို့သည် အလွန်အမင်း ဖျက်ဆီးခြင်းခံထားရပြီးဖြစ်သောကြောင့် စာတန်နှင့် သက်ဆိုင်ကြပြီး လူတို့သည် စာတန်နှင့် မကွာခြားသကဲ့သို့ အသက်ရှင်နေသော မကောင်းဆိုးဝါးများ၊ အသက်ရှင်နေသော စာတန်များဖြစ်သောကြောင့်၊ သင့်အတွင်းတွင် ဖွင့်ပြသော စာတန်ဆန်သည့် အရာတိုင်းကို စာတန်ဆီသို့ တွန်းမပို့ရပေ။ သင်သည် စာတန်ထက်ပို၍ မသာပေ။ ယင်းမှာ သင်၏ ဖောက်ပြန်ပျက်စီးသော စိတ်သဘောထားဖြစ်သည်။

လူတို့သည် ခေါင်းမာသော စိတ်သဘောထားတစ်ခုရှိသောအခါ ၎င်းတို့အတွင်းတွင် မည်သည့်အခြေအနေမျိုးရှိသနည်း။ အဓိကအားဖြင့် ၎င်းတို့သည် ခေါင်းမာပြီး မိမိကိုယ်ကို အမှန်ထင်ကြသည်။ ၎င်းတို့သည် အစဉ်သဖြင့် ၎င်းတို့၏ ကိုယ်ပိုင်အယူအဆများကို ဖက်တွယ်ထားပြီး၊ ၎င်းတို့ပြောသည့်အရာက မှန်သည်ဟု အစဉ် ထင်မြင်ကြသည်။ ၎င်းတို့သည် လုံးလုံးပင် အလျှော့ပေးခြင်းမရှိသကဲ့သို့ မိမိအမြင်ကိုသာ စွဲကိုင်ထားသည်။ ဤသည်မှာ ခေါင်းမာသော သဘောထားဖြစ်သည်။ ၎င်းတို့သည် ပျက်နေသော ဓါတ်ပြားကဲ့သို့ မည်သူ့ကိုမျှ နားမထောင်ဘဲ လမ်းကြောင်းတစ်ခုအပေါ်တွင်သာ မပြောင်းမလဲဘဲ ကပ်တွယ်နေပြီး မှန်သည်ဖြစ်စေ၊ မှားသည်ဖြစ်စေ ၎င်းတို့နှင့်အတူ လုပ်ဆောင်ရန် မရမကပြောဆိုသည်။ ဤတွင် နောင်တမရခြင်းအချို့ရှိသည်။ “ဝက်သေကောင်များသည် ပွက်ပွက်ဆူနေသောရေကို မကြောက်” ဟူသည့် ဆိုရိုးစကားအတိုင်းပင် ဖြစ်သည်။ လူတို့သည် မည်သည့်အရာကို လုပ်ဆောင်ခြင်းက မှန်ကန်သည်ကို ကောင်းစွာသိသော်လည်း မလုပ်ဆောင်ကြပေ။ သမ္မာတရားကို လက်ခံရန် ခိုင်မာစွာ ငြင်းဆန်ကြသည်။ ဤသည်မှာ ခေါင်းမာခြင်းဖြစ်သော စိတ်သဘောထားတစ်မျိုးဖြစ်သည်။ ခေါင်းမာသော စိတ်သဘောထားကို မည်သည့်အခြေအနေမျိုးတွင် သင်တို့ ဖွင့်ပြသနည်း။ သင်တို့ မကြာခဏ ခေါင်းမာကြသလော။ (ခေါင်းမာပါသည်။) မကြာခဏ ခေါင်းမာသည်။ ခေါင်းမာခြင်းက သင်၏ စိတ်သဘောထားဖြစ်သောကြောင့် သင်ဖြစ်တည်နေသည့် နေ့ရက်တိုင်း၏ စက္ကန့်တိုင်းတွင် ဤအရာက သင်နှင့်အတူပါရှိသည်။ ခေါင်းမာခြင်းသည် လူတို့အား ဘုရားသခင်ရှေ့သို့ မလာရောက်နိုင်အောင် တားဆီးသည်။ သမ္မာတရားအား လက်မခံနိုင်အောင် တားဆီးသည်။ သမ္မာတရား စစ်မှန်မှုအတွင်းသို့ မဝင်ရောက်နိုင်အောင် တားဆီးသည်။ သင်သည် သမ္မာတရား စစ်မှန်မှုသို့ မဝင်ရောက်နိုင်လျှင် သင့် စိတ်သဘောထား၏ ဤကဏ္ဍတွင် ပြောင်းလဲခြင်း ဖြစ်ပေါ်နိုင်သလော။ အလွန် ခက်ခဲလိမ့်မည်။ ခေါင်းမာသော သင်တို့ စိတ်သဘောထား၏ ဤကဏ္ဍတွင် ယခု ပြောင်းလဲမှုတစ်ခုခုရှိသလော။ ပြီးလျှင် ပြောင်းလဲမှု မည်မျှရှိသနည်း။ ဥပမာ သင်သည် အလွန်အမင်း ခေါင်းမာလေ့ရှိခဲ့သည် ဆိုပါစို့။ သို့သော် ယခုအခါ သင့်တွင် အပြောင်းအလဲ အနည်းငယ်ရှိသည်။ ပြဿနာအချို့ကို သင်ကြုံရသောအခါ သင်၏ စိတ်နှလုံးတွင် အသိတရားအချို့ရှိပြီး “ငါသည် ဤကိစ္စတွင် သမ္မာတရားအချို့ကို လက်တွေ့လုပ်ဆောင်ရမည်။ ဘုရားသခင်က ဤခေါင်းမာသော စိတ်သဘောထားကို ဖော်ထုတ်ပြီးဖြစ်သောကြောင့်၊ ငါသည် ဤအရာကို ကြားခဲ့ပြီး ယခုတွင် သိမြင်သောကြောင့် ပြောင်းလဲရမည်။ ယခင်က ဤသို့သောအရာမျိုးကို အကြိမ်အနည်းငယ်ကြုံတွေ့သောအခါ ငါ၏ ဇာတိပကတိအတိုင်း လိုက်လုပ်ခဲ့ပြီး ကျရှုံးခဲ့သည်။ ဤအရာနှင့်ပတ်သက်၍ ငါ ဝမ်းမသာပါ။ ယခုအခါတွင် သမ္မာတရားကို ငါ လက်တွေ့လုပ်ဆောင်ရမည်” ဟူ၍ သင့်ကိုယ်သင် ပြောသည်။ ဤသို့ ပြင်းပြသော ဆန္ဒတစ်ခုဖြင့်ဆိုလျှင် သမ္မာတရားကို လက်တွေ့လုပ်ဆောင်ရန် ဖြစ်နိုင်ခြေရှိသည်။ ဤသည်မှာ ပြောင်းလဲခြင်းဖြစ်သည်။ သင်သည် အချိန်တစ်ခုကြာ ဤသို့ တွေ့ကြုံသောအခါ၊ သမ္မာတရားများကို ပို၍ လက်တွေ့လုပ်ဆောင်နိုင်သောအခါ၊ ဤသို့ဖြင့် ပို၍ ကြီးမားသော ပြောင်းလဲမှုများဖြစ်စေသောအခါ၊ သင်၏ ပုန်ကန်သော၊ ခေါင်းမာသော စိတ်သဘောထားများသည် မိမိတို့ဘာသာ ထုတ်ဖော်ပြမှု နည်းသည်ထက် နည်းလာသည့်အခါ၊ သင်၏ အသက်စိတ်သဘောထားတွင် ပြောင်းလဲခြင်းတစ်ခုရှိသလော။ သင်၏ ပုန်ကန်သော စိတ်သဘောထားသည် ယခင်ထက်ပို၍ သိသိသာသာ လျော့နည်းလာလျှင်၊ ဘုရားသခင်အပေါ် သင်၏ ကျိုးနွံနာခံခြင်းက အစဉ်ပို၍ ကြီးမားလာလျှင် စစ်မှန်သော ပြောင်းလဲခြင်းရှိသည်။ ဤသို့ဆိုလျှင် စစ်မှန်သော ကျိုးနွံနာခံခြင်းကို ရရှိရန်အတွက် မည်သည့်အတိုင်းအတာအထိ သင်ပြောင်းလဲရမည်နည်း။ စိတ်နှလုံးခိုင်မာခြင်း အနည်းငယ်မျှပင်မရှိဘဲ ကျိုးနွံနာခံခြင်းသာ ရှိသည့်အခါ၊ သင် အောင်မြင်လိမ့်မည်။ ဤသည်မှာ နှေးကွေးသော ဖြစ်စဉ်ဖြစ်သည်။ စိတ်သဘောထား ပြောင်းလဲခြင်းများသည် ညတွင်းချင်း မဖြစ်ပေ။ ရှည်လျားသော အတွေ့အကြုံ အချိန်ကာလများလိုအပ်ပြီး တစ်သက်တာပင် ဖြစ်သွားနိုင်သည်။ တစ်ခါတစ်ရံတွင် ကြီးမားသော ဆင်းရဲဒုက္ခများစွာ၊ သေခြင်း၊ ပြန်လည်အသက်ရှင်ခြင်းနှင့် ဆင်တူသော ဆင်းရဲဒုက္ခများ၊ အဆိပ်များကို သင်၏ အရိုးများမှ ခြစ်ယူခြင်းထက်ပို၍ နာကျင်ပြီး ခက်ခဲသော ဆင်းရဲဒုက္ခများကို ခံစားဖို့ လိုအပ်သည်။ ဤသို့ဆိုလျှင် သင်တို့၏ ခေါင်းမာသော စိတ်သဘောထားတွင် ပြောင်းလဲမှုတစ်ခုခုရှိပြီလော။ ဤအရာကို သင်တို့ တိုင်းတာနိုင်သလော။ (ယခင်က အချို့သောအရာများကို အချို့သောနည်းလမ်းဖြင့် လုပ်ဆောင်သင့်သည်ဟု ကျွန်ုပ် ယုံကြည်ခဲ့သည်။ လူတို့က မတူညီသောအမြင်တစ်ခုကို ပြသောအခါ ကျွန်ုပ် နားမထောင်ခဲ့ဘဲ တကယ့်အနှောင့်အယှက်များနှင့် တိုးသောအခါမှသာ သတိစိတ်ဝင်လာသည်။ ယခုတွင် ကျွန်ုပ်သည် အနည်းငယ်ပို၍ ကောင်းလာသည်။ လူတို့က မတူညီသော အမြင်များကို တင်ပြသောအခါ ကျွန်ုပ်က ကန့်ကွက်သည်။ သို့သော် နောက်ပိုင်းတွင် ၎င်းတို့ပြောသည့်အရာအချို့ကို ကျွန်ုပ်လက်ခံနိုင်သည်။) သဘောထားတွင် ပြောင်းလဲခြင်းသည် အခြားပြောင်းလဲမှုတစ်မျိုးဖြစ်သည်။ ဤသည်မှာ ပြောင်းလဲမှုအနည်းငယ်ရှိသည်ဆိုသည့် သဘောဖြစ်သည်။ ယခင်ကကဲ့သို့ အခြားလူက မှန်သည်ဟု သင် သိသော်လည်း ငြင်းပယ်ပြီး လက်ခံရန်ငြင်းဆန်ကာ သူ၏ ကိုယ်ပိုင်လိုအင်ဆန္ဒများကို ဖက်တွယ်ထားဆဲဖြစ်သည့် ယခင်ကဲ့သို့ မဟုတ်ပေ။ သင်၏ သဘောထားသည် ပြောင်းပြန်ဖြစ်သွားပြီဖြစ်သည်။ သင်သည် ဤမျှပြောင်းလဲပြီးသောအခါ မည်မျှပြောင်းလဲပြီးဖြစ်သနည်း။ ဆယ်ရာခိုင်နှုန်းပင် မပြောင်းလဲပေ။ ဆယ်ရာခိုင်နှုန်းဆိုသည်မှာ အနည်းဆုံးအနေဖြင့် အခြားလူက သင်၏ မတူညီသောအမြင်ရှုထောင့်ကို ဖော်ပြပြီးနောက်တွင် သင်သည် ဆန့်ကျင်ဖို့ ခံစားချက်များ၊ သို့မဟုတ် အာခံဖို့ ခံစားချက်များလုံးဝမရှိ၊ သင့်တွင် သာမန်သဘောထားရှိသည်ဆိုသည့်သဘောဖြစ်သည်။ ယင်းသည် သင်၏ စိတ်နှလုံးတွင် သင်နှင့်အတူ ရှိမနေသေးသော်လည်း သင့်တွင် ခေါင်းမာသော သဘောထားမရှိပေ။ ဤအရာကို ထိုသူနှင့် သင်ဆွေးနွေးနိုင်သည်။ သင် လက်တွေ့လုပ်ဆောင်သောအခါ ကျိုးနွံနာခံခြင်းအချို့ရှိသည်။ သင်၏ ကိုယ်ပိုင် အယူအဆအတိုင်းသာ အမှုအရာများကို မလုပ်ဆောင်ပေ။ ထို့နောက်တွင် သင်သည် သင်၏ ကိုယ်ပိုင်အယူအဆများကို ဖက်တွယ်သောအချိန်များရှိပြီး အခြားလူများပြောသည့်အရာကို သင် လက်ခံနိုင်သည့် အချိန်များလည်းရှိသည်။ စိတ်သဘောထားပြောင်းလဲမှုများသည် အပြန်အလှန်ဖြစ်ပေါ်နေသည်။ သင်သည် ပြောင်းလဲမှုအနည်းငယ်ကို ရရှိဖို့အတွက် မဖော်ပြနိုင်အောင် များသော အနှောင့်အယှက်များ၊ အောင်မြင်ရန်အတွက် မဖော်ပြနိုင်အောင် များသော ကျရှုံးမှုများကို ကြုံတွေ့ရမည်။ ထို့ကြောင့် သင်၏ စိတ်သဘောထားသည် စမ်းသပ်မှုနှင့် စစ်ဆေးမှုကို နှစ်အနည်းငယ် ကြုံတွေ့ခြင်းမရှိဘဲ ပြောင်းလဲရန် မလွယ်ကူပေ။ တစ်ခါတစ်ရံတွင် လူတို့သည် စိတ်အခြေအနေ ကောင်းမွန်သောအခါတွင် အခြားလူများက ပြောသည့် မှန်ကန်သောအရာများကို လက်ခံနိုင်စွမ်းရှိသည်။ သို့သော် ၎င်းတို့ စိတ်ဓာတ်ကျသောအခါတွင်၊ သမ္မာတရားကို မရှာဖွေပေ။ ဤသည်မှာ အမှုအရာများကို မနှောင့်နှေးစေသလော။ တစ်ခါတစ်ရံတွင် သင်သည် သင်၏ လုပ်ဖော်ကိုင်ဖက်နှင့် အဆင်မပြေသောအခါ သမ္မာတရားစည်းမျဉ်းများကို မရှာဖွေဘဲ စာတန်၏ အတွေးအခေါ်များအတိုင်း အသက်ရှင်သည်။ တစ်ခါတစ်ရံတွင် သင်သည် အခြားလူများနှင့် ပူးပေါင်းလုပ်ကိုင်နေပြီး ၎င်းတို့၏ အစွမ်းအစသည် သင့်ထက်သာလွန်ကာ ၎င်းတို့သည် သင့်ထက် တော်သောအခါတွင် သင်သည် ၎င်းတို့ကြောင့် စိတ်ကျဉ်းကျပ်သည်။ ပြဿနာတစ်ခုကို ကြုံရသောအခါ စည်းမျဉ်းများကို ထိန်းသိမ်းဖို့ သတ္တိမရှိပေ။ တစ်ခါတစ်ရံတွင် သင်သည် သင်၏ လုပ်ဖော်ကိုင်ဖက်ထက် ပို၍တော်ပြီး သူက မိုက်မဲစွာ လုပ်ဆောင်သည်။ သင်က သူ့ကို အထင်သေးပြီး သူနှင့်အတူ သမ္မာတရားကို မိတ်သဟာယဖွဲ့လိုစိတ်မရှိပေ။ တစ်ခါတစ်ရံတွင် သင်သည် သမ္မာတရားကို လက်တွေ့လုပ်ဆောင်လိုသော်လည်း ဇာတိပကတိ ခံစားချက်များကြောင့် စိတ်ကျဉ်းကျပ်ရလေသည်။ တစ်ခါတစ်ရံတွင် သင်သည် ဇာတိပကတိ၏ သာယာမှုများကို တပ်မက်သည်။ သင်သည် ဆန္ဒရှိနိုင်သော်လည်း ဇာတိပကတိကို ဆန့်ကျင်တွန်းလှန်နိုင်ခြင်း မရှိပေ။ တစ်ခါတစ်ရံတွင် သင်သည် တရားဒေသနာတစ်ခုကို နားထောင်ပြီး သမ္မာတရားကို နားလည်သည့်တိုင်အောင် လက်တွေ့မလုပ်ဆောင်နိုင်ပေ။ ဤပြဿနာများသည် ဖြေရှင်းရန် လွယ်ကူသလော။ ဤအရာများသည် သင့်ဘာသာ ဖြေရှင်းရန် မလွယ်ကူပေ။ ဘုရားသခင်သည် လူတို့အား စမ်းသပ်ခြင်း၊ စစ်ဆေးခြင်းတို့ကို ခံစေပြီး ၎င်းတို့ကို အလွန်အမင်း ဒုက္ခရောက်စေကာ နောက်ဆုံးတွင် သမ္မာတရားမရှိဘဲ ၎င်းတို့၏ စိတ်အတွင်း၌ အနှစ်မဲ့ခြင်းကို ခံစားရစေပြီး သမ္မာတရားမရှိဘဲ ၎င်းတို့ မရှင်သန်နိုင်သကဲ့သို့ ခံစားရစေရန်သာ လုပ်ဆောင်နိုင်သည်။ ဤအရာသည် လူတို့အား ယုံကြည်ခြင်း ဖြစ်ပေါ်စေရန် သန့်စင်ပေးပြီး ၎င်းတို့က သမ္မာတရားအတွက် ကြိုးပမ်းရမည်၊ သမ္မာတရားကို ၎င်းတို့ လက်တွေ့မလုပ်ဆောင်သရွေ့ ၎င်းတို့၏ စိတ်နှလုံးက အေးချမ်းမည်မဟုတ်ကြောင်းနှင့် ဘုရားသခင်ကို ၎င်းတို့ ကျိုးနွံနာခံနိုင်ခြင်းမရှိလျှင် ကြီးမားသော ညှင်းပန်းခြင်းကို တွေ့ကြုံရမည်ဖြစ်ကြောင်း ခံစားရစေသည်။ ဤသည်မှာ စိတ်သဘောထားပြောင်းလဲခြင်းများက ခက်ခဲပုံဖြစ်သည်။ ထိုအရာများက မလွယ်ကူဟု သင်တို့အား ငါ အဘယ်ကြောင့် ပြောသနည်း။ သင်တို့က အပျက်သဘောဆောင်မည်ကို ငါမကြောက်ခြင်း ဖြစ်နိုင်သလော။ ဤသည်မှာ စိတ်သဘောထားပြောင်းလဲခြင်းက မည်မျှအရေးကြီးသည်ကို သင်တို့အား သိစေဖို့ဖြစ်သည်။ သင်တို့အားလုံးအနေဖြင့် ဤအရာအား အရေးစိုက်ဖို့၊ ထို လက်တွေ့မကျသော၊ သူတော်ကောင်း အယောင်ဆောင်ပြီး အတုအယောင်ဖြစ်သော ဝိညာဉ်ရေးပုံရိပ်များ နောက်လိုက်ခြင်းကို ရပ်တန့်ဖို့၊ စိတ်ကူးယဉ်ဆန်သော ထိုအယူဝါဒများ၊ အကျင့်များ၊ စည်းမျဉ်းစည်းကမ်းများနောက်သို့ အစဉ်လိုက်ခြင်းကို ရပ်တန့်ဖို့ ငါ ဆန္ဒရှိသည်။ ထိုသို့လုပ်ဆောင်ခြင်းသည် သင့်အား ထိခိုက်ပြီး လုံးဝ အကျိုးဖြစ်စေမည်မဟုတ်ပေ။

ခေါင်းမာခြင်းဖြစ်သော စိတ်သဘောထား၏ ရှုထောင့်တစ်ခုကို ငါတို့ ယခုပြောခဲ့သည်။ ခေါင်းမာခြင်းသည် မကြာခဏပင် လူတို့၏ စိတ်နှလုံးအတွင်းထဲတွင် ဖုံးကွယ်ထားသော သဘောထားတစ်မျိုးဖြစ်သည်။ ယေဘုယျအားဖြင့် ယင်းသည် အပြင်ပန်းတွင် မသိသာသော်လည်း သိသာသောအခါတွင် ရှာဖွေတွေ့ရှိရန် လွယ်ကူသည်။ လူတို့က “သူတို့သည် ကလန်ကဆန်လုပ်သည်။ သမ္မာတရားကို လုံးဝ လက်မခံကြ။ သူတို့သည် အလွန်ခေါင်းမာသည်” ဟု ပြောလိမ့်မည်။ ခေါင်းမာသည့် စိတ်သဘောထားရှိသူတို့သည် နည်းလမ်းတစ်ခုအပေါ်တွင် အစွဲအလန်းထားသည်။ တစ်ခုကိုသာ စွဲကိုင်ထားပြီး လုံးဝ လက်မလွှတ်ပေ။ ဤသို့ဆိုလျှင် ဤသည်မှာ လူတို့ စိတ်သဘောထား၏ တစ်ခုတည်းသော အစိတ်အပိုင်းဖြစ်သလော။ မဟုတ်သည်မှာ ပြောစရာမလိုပေ။ အခြားသော အစိတ်အပိုင်းများစွာရှိသည်။ ငါသည် နောက်ထပ် မည်သည့်စိတ်သဘောထားမျိုး ဖော်ပြမည်ကို သင်တို့ ပြောနိုင်မလောဆိုသည်ကို ကြည့်လော့။ လူအချို့က “ဘုရားအိမ်တော်တွင် ငါသည် ဘုရားသခင်ကလွဲ၍ မည်သူ့ကိုမျှ ကျိုးနွံနာခံခြင်းမရှိပါ။ အဘယ်ကြောင့်ဆိုသော် ဘုရားသခင်သာ သမ္မာတရားရှိသောကြောင့်ဖြစ်သည်။ လူတို့တွင် သမ္မာတရားမရှိပေ။ ၎င်းတို့တွင် ဖောက်ပြန်ပျက်စီးသော စိတ်သဘောထားများရှိသည်။ ၎င်းတို့ပြောသည့် မည်သည့်အရာမျှ ယုံကြည်စိတ်ချ၍မရပေ။ ထို့ကြောင့် ဘုရားသခင်ကိုသာ ငါ နာခံသည်” ဟု ဆိုသည်။ ၎င်းတို့သည် ဤသို့ပြောဆိုရာတွင် မှန်ကန်သလော။ (မမှန်ကန်ပါ။) အဘယ်ကြောင့်နည်း။ ဤသည်မှာ မည်သို့သော စိတ်သဘောထားမျိုးဖြစ်သနည်း။ (မာနထောင်လွှားပြီး စိတ်ကြီးဝင်သော စိတ်သဘောထားဖြစ်သည်။) (စာတန်နှင့် ကောင်းကင်တမန်မင်း၏ စိတ်သဘောထားများဖြစ်သည်။) ဤသည်မှာ မာနထောင်လွှားသော စိတ်သဘောထားဖြစ်သည်။ စာတန်နှင့် ကောင်းကင်တမန်မင်း၏ စိတ်သဘောထားဟု အစဉ်သဖြင့် မပြောနှင့်။ ဤသို့ ပြောဆိုခြင်းသည် ကျယ်ပြန့်လွန်းပြီး မရေရာပေ။ စာတန်နှင့် ကောင်းကင်တမန်မင်း၏ ဖောက်ပြန်ပျက်စီးသော စိတ်သဘောထားများသည် အလွန်များပြားသည်။ ကောင်းကင်တမန်မင်း၊ မကောင်းဆိုးဝါးများနှင့် စာတန်တို့အကြောင်းကို အတူတကွပြောဆိုခြင်းသည် ယေဘုယျဆန်လွန်းပြီး လူတို့အတွက် နားလည်ရန် မလွယ်ကူပေ။ ဤသည်မှာ မာနထောင်လွှားသော စိတ်သဘောထားဖြစ်သည်ဟုသာ ပြောခြင်းက ပို၍ တိကျသည်။ ဤသည်မှာ ၎င်းတို့ ဖွင့်ပြသည့် တစ်ခုတည်းသော စိတ်သဘောထားမျိုးမဟုတ်သည်မှာ မှန်သည်။ မာနထောင်လွှားသောစိတ်သဘောထားက သူ့ဘာသာ အလွန်သိသာစွာ ဖွင့်ပြခြင်းသာဖြစ်သည်။ ဤသည်မှာ မာနထောင်လွှားသော စိတ်သဘောထားဖြစ်သည်ဟု ဆိုခြင်းအားဖြင့် လူတို့က အလွယ်တကူ နားလည်နိုင်လိမ့်မည်။ ထို့ကြောင့် ဤသို့ ပြောဆိုခြင်းက အသင့်တော်ဆုံးဖြစ်သည်။ လူအချို့တွင် ကျွမ်းကျင်မှုအချို့၊ ဆုကျေးဇူးအချို့၊ အသေးစား ပင်ကိုစွမ်းရည်အချို့ရှိပြီး အသင်းတော်အတွက် အမှုအရာ အတော်များများကို လုပ်ဆောင်ပြီးဖြစ်သည်။ ဤလူတို့ စဉ်းစားသည့်အရာမှာ “ဘုရားသခင်ကို သင်တို့၏ ယုံကြည်ခြင်းတွင် ဝိညာဉ်ရေးရှိသူတစ်ယောက်ကဲ့သို့ ဘုရားနှုတ်ကပတ်တော်ကို တစ်နေကုန် ဖတ်လျက်၊ မိတ္တူကူးလျက်၊ ရေးသားလျက်၊ မှတ်သားလျက်ဖြင့် အချိန်ကုန်ဆုံးခြင်း ပါဝင်သည်။ မည်သည့် အဓိပ္ပာယ်ရှိသနည်း။ စစ်မှန်သော အရာတစ်ခုခုကို သင် လုပ်နိုင်သလော။ မည်သည့်အရာမျှ မလုပ်ဆောင်သောအချိန်တွင် သင့်ကိုယ်သင် ဝိညာဉ်ရေးပြည့်ဝသည်ဟု ခေါ်ဆိုနိုင်သလော။ သင်တို့တွင် အသက်မရှိပေ။ ငါ့တွင် အသက်ရှိသည်။ ငါလုပ်သမျှသည် စစ်မှန်သည်” ဟူ၍ ဖြစ်သည်။ ဤသည်မှာ မည်သည့် စိတ်သဘောထားဖြစ်သနည်း။ ၎င်းတို့သည် အချို့သော အထူးကျွမ်းကျင်မှုများ၊ ဆုကျေးဇူးများရှိပြီး အနည်းငယ်ကောင်းသောအရာကို လုပ်ဆောင်နိုင်သည်။ ၎င်းတို့သည် ဤအရာများကို အသက်အဖြစ် မှတ်ယူသည်။ ရလဒ်အနေဖြင့် ၎င်းတို့သည် မည်သူ့ကိုမျှ မနာခံပေ။ မည်သူ့ကိုမဆို ဩဝါဒပေးရန် မကြောက်ပေ။ အခြားသောလူတိုင်းကို အထင်သေးသည်။ ဤသည်မှာ မာနထောင်လွှားခြင်းဖြစ်သလော။ (ဟုတ်ပါသည်။) ဤသည်မှာ မာနထောင်လွှားခြင်းဖြစ်သည်။ လူတို့သည် ယေဘုယျအားဖြင့် မည်သည့်အခြေအနေများအောက်တွင် မာနထောင်လွှားခြင်းကို ဖွင့်ပြသနည်း။ (ဆုကျေးဇူးအချို့၊ သို့မဟုတ် အထူးကျွမ်းကျင်မှုများရှိသောအခါ၊ လက်တွေ့ကျသောအရာအချို့ကို လုပ်ဆောင်နိုင်သောအခါ၊ အရင်းအနှီးရှိသောအခါတွင်ဖြစ်သည်။) ဤသည်မှာ အခြေအနေတစ်မျိုးဖြစ်သည်။ ဤသို့ဆိုလျှင် ဆုကျေးဇူးမရှိသော၊ အထူးကျွမ်းကျင်မှုတစ်ခုမျှ မရှိသောသူများက မာနထောင်လွှားခြင်းမရှိသလော။ (၎င်းတို့သည်လည်း မာနထောင်လွှားသည်။) ငါတို့ ယခုပြောခဲ့သည့်သူက “ငါသည် ဘုရားသခင်ကလွဲ၍ မည်သူ့ကိုမျှ ကျိုးနွံနာခံခြင်းမရှိ” ဟု မကြာခဏဆိုလိမ့်မည်။ လူတို့က ဤအရာကို ကြားသည့်အခါ၊ ၎င်းတို့က “ဤသူသည် သမ္မာတရားအပေါ်တွင် မည်မျှကျိုးနွံနာခံလိုက်သနည်း။ သမ္မာတရားကလွဲပြီး မည်သူ့ကိုမျှ ကျိုးနွံနာခံခြင်းမရှိပေ။ သူပြောသည့်အရာက မှန်ကန်သည်” ဟူ၍ ထင်မြင်လိမ့်မည်။ အမှန်တကယ်တွင် ဤမှန်ကန်ပုံရသော စကားများအတွင်းတွင် မာနထောင်လွှားသော စိတ်သဘောထားတစ်မျိုးရှိသည်။ “ငါသည် ဘုရားသခင်ကလွဲ၍ မည်သူ့ကိုမျှ ကျိုးနွံနာခံခြင်းမရှိ” ဆိုသည်မှာ သူသည် မည်သူ့ကိုမျှ ကျိုးနွံနာခံခြင်းမရှိဟု ရှင်းလင်းစွာပင် ဆိုလိုသည်။ ငါ သင်တို့ကို မေးမည်။ ဤသို့သော စကားများကို ပြောသောသူတို့သည် ဘုရားသခင်ကို အမှန်တကယ် ကျိုးနွံနာခံနိုင်သလော။ ၎င်းတို့သည် ဘုရားသခင်ကို လုံးဝ မကျိုးနွံမနာခံနိုင်ကြပေ။ ဤသို့သောစကားများကို ပြောတတ်သောသူတို့သည် အားလုံးထဲတွင် မာနအထောင်လွှားဆုံးဖြစ်သည်။ အပြင်ပန်းတွင် ၎င်းတို့ပြောသည့်အရာက မှန်ကန်သည်ဟုထင်ရသည်။ သို့သော် အမှန်တကယ်တွင် ဤသည်မှာ မာနထောင်လွှားသောစိတ်သဘောထား ထင်ရှားသည့် ဒုက္ခအပေးဆုံးသော နည်းလမ်းဖြစ်သည်။ ၎င်းတို့အနေဖြင့် ကျိုးကြောင်းသင့်လျော်မှုရှိသည်ဆိုသည်ကို သက်သေပြရန် ဤ“ဘုရားသခင်က လွဲပြီး” ဆိုသည့်အရာကို အသုံးပြုသည်။ သို့သော် အမှန်တွင် ဤသည်မှာ ရွှေကို မြေမြှုပ်ပြီး မြေပေါ်၌ “ဤနေရာတွင် ရွှေကို မြှုပ်မထားပါ” ဟု ဆိုသည့် ဆိုင်းဘုတ်ကို ကပ်ထားသကဲ့သို့ဖြစ်သည်။ ဤသည်မှာ မိုက်မဲသည် မဟုတ်လော။ သင်တို့ မည်သို့ထင်သနည်း။ မည်သို့သောသူမျိုးသည် မာနအထောင်လွှားဆုံးဖြစ်သနည်း။ လူတို့သည် ၎င်းတို့ကို မာနအထောင်လွှားဆုံးဖြစ်စေမည့် မည်သည့်အရာများကို ပြောဆိုနိုင်သနည်း။ သင်တို့သည် ယခင်က မာနထောင်လွှားသောအရာအချို့ကို ကြားဖူးကောင်း ကြားဖူးပေမည်။ ဤအရာများတွင် မာနအထောင်လွှားဆုံးမှာ အဘယ်နည်း။ သင်တို့ သိကြသလော။ “ငါသည် မည်သူ့ကိုမျှ ကျိုးနွံနာခံခြင်းမရှိ၊ ကောင်းကင်၊ သို့မဟုတ် မြေကြီးကိုပင်၊ ဘုရားနှုတ်ကပတ်တော်ပင်ကျိုးနွံနာခံခြင်းမရှိ” ဟု မည်သူက ပြောရဲသနည်း။ အဆင်းနီသော နဂါးကြီးဖြစ်သည့် မကောင်းဆိုးဝါးကသာ ဤသို့ ပြောရဲသည်။ ဘုရားသခင်ကို ယုံကြည်သူ မည်သူကမျှ ဤသို့ ပြောမည်မဟုတ်။ သို့ရာတွင် ဘုရားသခင်ကို ယုံကြည်သူများက “ဘုရားသခင်က လွဲ၍ မည်သူ့ကိုမျှ ကျိုးနွံနာခံခြင်းမရှိ” ဟု ဆိုလျှင် ၎င်းတို့သည် အဆင်းနီသောနဂါးကြီးဖြင့် အလွန်ကွာခြားမှုမရှိပေ။ ၎င်းတို့သည် ကမ္ဘာ့နံပါတ်တစ် အဆင့်အတွက် သွားရည်ကျသည်။ ၎င်းတို့သည် အားလုံးထဲတွင် မာနအထောင်လွှားဆုံးဖြစ်သည်။ သင်တို့ အဘယ်သို့ ထင်သနည်း။ လူတို့အားလုံးက မာနထောင်လွှားသည်။ သို့သော် ၎င်းတို့၏ မာနထောင်လွှားမှုတွင် ကွာခြားမှုတစ်ခုခုရှိသလော။ ကွာခြားမှုကို မည်သည့်နေရာတွင် သင် ဖြစ်စေသနည်း။ ဖောက်ပြန်ပျက်စီးသော လူသားများအားလုံးသည် မာနထောင်လွှားသော စိတ်သဘောထားများရှိသည်။ သို့သော် ၎င်းတို့၏ မာနထောင်လွှားမှုတွင် ကွာခြားမှုများရှိသည်။ လူတစ်ယောက်၏ မာနထောင်လွှားမှုက အတိုင်းအတာတစ်ခုသို့ ရောက်သောအခါ သူသည် အသိစိတ်အားလုံး ပျောက်ဆုံးသွားပြီဖြစ်သည်။ ကွာခြားမှုမှာ လူတစ်ယောက်ပြောသည့်အရာတွင် အသိစိတ်ရှိမရှိပင်ဖြစ်သည်။ လူအချို့မှာ မာနထောင်လွှားသော်လည်း အသိစိတ်အနည်းငယ်ကို ပိုင်ဆိုင်သည်။ ၎င်းတို့သည် သမ္မာတရားကို လက်ခံနိုင်လျှင် ၎င်းတို့တွင် ကယ်တင်ခြင်းခံရဖို့ မျှော်လင့်ချက်ရှိဆဲဖြစ်သည်။ အချို့မှာ အသိစိတ်မရှိအောင်ပင် အလွန်မာနထောင်လွှားကြသည်။ ၎င်းတို့၏ မာနထောင်လွှားမှုတွင် အကန့်အသတ်မရှိပေ။ ဤသို့သောလူတို့သည် သမ္မာတရားကို လုံးဝ လက်ခံနိုင်မည် မဟုတ်ပေ။ လူတို့သည် အသိစိတ်မရှိအောင်ပင် အလွန်မာနထောင်လွှားလျှင်၊ ၎င်းတို့သည် ရှက်စိတ်အားလုံး ပျောက်ဆုံးသွားပြီး မိုက်မဲစွာဖြင့် မာနထောင်လွှားခြင်းသာရှိသည်။ ဤအရာအားလုံးသည် မာနထောင်လွှားသော စိတ်သဘောထား ဖွင့်ပြခြင်းနှင့် ပေါ်လွင်ထင်ရှားခြင်းဖြစ်သည်။ ၎င်းတို့သည် မာနထောင်လွှားသော စိတ်သဘောထားမရှိလျှင်၊ “ဘုရားသခင်က လွဲ၍ မည်သူ့ကိုမျှ ကျိုးနွံနာခံခြင်းမရှိ” ဟူသော အရာမျိုးကို မည်သို့ပြောနိုင်မည်နည်း။ သေချာပေါက် ပြောမည်မဟုတ်ပေ။ လူတစ်ယောက်က မာနထောင်လွှားသော စိတ်သဘောထားရှိလျှင် ထိုသူ၌ မာနထောင်လွှားမှု၏ သရုပ်သကန်ရှိသည်မှာ သေချာပြီး၊ သူသည် မာနထောင်လွှားသောအရာများကို ပြောဆိုလုပ်ဆောင်မည်ဖြစ်ကာ မည်သည့်အသိစိတ်မျှရှိမည်မဟုတ်သည်မှာ သံသယရှိစရာမလိုပေ။ လူအချို့က “ကျွန်ုပ်တွင်မာနထောင်လွှားသော စိတ်သဘောထားမရှိသော်လည်း၊ ထိုသို့သောအရာများကို ကျွန်ုပ်ထုတ်ဖော်သည်” ဟု ဆိုသည်။ ဤသို့သော စကားများက ခိုင်လုံမှုရှိသလော။ (မရှိပါ။) အခြားလူများက “ကျွန်ုပ်သည်ကိုယ့်ကိုယ်ကိုယ် မထိန်းနိုင်ပါ။ သတိထားခြင်းကို ရပ်တန့်လိုက်သည်နှင့် မာနထောင်လွှားသောအရာတစ်ခုက ကျွန်ုပ်ထံမှ ထွက်ပေါ်လာသည်” ဟု ဆိုသည်။ ဤစကားတို့သည် ခိုင်လုံမှုရှိသလော။ (မရှိပါ။) အဘယ်ကြောင့်မရှိသနည်း။ ဤစကားများ၏ အရင်းအမြစ်မှာ အဘယ်နည်း။ (မိမိကိုယ်ကို မသိခြင်းဖြစ်သည်။) မဟုတ်ပေ။ ၎င်းတို့ မာနထောင်လွှားသည်ကို ၎င်းတို့သိသည်။ သို့သော် ၎င်းတို့ကို လှောင်ပြောင်သောအခြားလူများက “သင်သည် အဘယ်သို့ဖြစ်ပြီး အလွန်မာနထောင်လွှားသနည်း။ မည်သည့်အရာကို အလွန်မာနထောင်လွှားနေသနည်း” ဟု ပြောဆိုသည်ကို ၎င်းတို့ ကြားသောအခါ ၎င်းတို့ ရှက်ရွံ့ကြသည်။ ဤအတွက်ကြောင့် ထိုသို့သောအရာများကို ၎င်းတို့ပြောခြင်းဖြစ်သည်။ ၎င်းတို့၏ မာနစိတ်က မခံနိုင်ပေ။ ၎င်းတို့သည် ဖုံးကွယ်ရန်၊ ဟန်ဆောင်ရန်၊ ဟန်လုပ်ရန်၊ အခက်အခဲမှလွတ်ရန် ဆင်ခြေကို ရှာကြသည်။ ထို့ကြောင့် ၎င်းတို့၏ စကားများက မခိုင်လုံပေ။ သင်၏ မာနထောင်လွှားသော စိတ်သဘောထားကို မဖြေရှင်းရသေးသည့်အခါ၊ သင်သည် စကားမပြောသောအခါတွင်ပင် မာနထောင်လွှားသည်။ မာနထောင်လွှားခြင်းသည် လူတို့၏ သဘာဝထဲတွင်ရှိသည်။ ၎င်းတို့၏ စိတ်နှလုံးတွင် ကွယ်ဝှက်ထားပြီး အချိန်မရွေး ထွက်ပေါ်နိုင်သည်။ ထို့ကြောင့် စိတ်သဘောထားတွင် ပြောင်းလဲမှုမရှိသရွေ့ လူတို့သည် မာနထောင်လွှားပြီး မိမိကိုယ်ကို အမှန်ထင်လျက်ရှိသည်။ ငါ ဥပမာတစ်ခုပေးမည်။ အသစ်ရွေးကောက်တင်မြှောက်ထားသော ခေါင်းဆောင်သည် အသင်းတော်တစ်ခုဆီသို့ ရောက်ရှိပြီး လူတို့က သူ့အား ကြည့်သည့်ပုံစံနှင့် ၎င်းတို့မျက်နှာတွင်ရှိသော အမူအရာတို့က အလွန်ပင် စိတ်ထက်သန်မှုမရှိသည်ကို သူ တွေ့ရှိလိုက်ရသည်။ သူ၏ စိတ်တွင် “ဤနေရာတွင် ငါ့ကို မလိုလားကြသလော။ ငါသည် အသစ်ရွေးချယ်ခြင်းခံရသော ခေါင်းဆောင်ဖြစ်သည်။ သင်တို့သည် ငါ့အား ထိုသို့သော သဘောထားဖြင့် အဘယ်သို့ ဆက်ဆံနိုင်ရသနည်း။ အဘယ်ကြောင့် ငါ့အား အထင်မကြီးကြသနည်း။ ငါသည် ညီအစ်ကိုမောင်နှမများ၏ ရွေးချယ်ခြင်းကိုခံရသောကြောင့်ငါ၏ ဝိညာဉ်ရေးရာ ရင့်ကျက်မှုသည် သင်တို့ထက်သာသည်မဟုတ်လော”ဟု စဉ်းစားသည်။ ထို့ကြောင့် ရလဒ်အနေဖြင့် သူက “ကျွန်ုပ်သည် အသစ်တင်မြှောက်ထားသော ခေါင်းဆောင်ဖြစ်သည်။ လူအချို့က ကျွန်ုပ်အားလက်ခံကောင်း လက်ခံမည် မဟုတ်ပါ။ သို့သော် ကိစ္စမရှိ။ မည်သူက ဘုရားနှုတ်ကပတ်တော်အပိုဒ်များကို ပို၍ မှတ်သားထားသည်၊ မည်သူက ရူပါရုံသမ္မာတရားများကို မိတ်သဟာယဖွဲ့နိုင်သည်ဆိုသည်တို့ကို ကြည့်ဖို့ ပြိုင်ပွဲတစ်ခုလုပ်ကြစို့။ ကျွန်ုပ်ထက်ပို၍ သမ္မာတရားများကို ရှင်းလင်းစွာ မိတ်သဟာယဖွဲ့နိုင်သူမည်သူမဆိုကို ခေါင်းဆောင်ရာထူးကို ကျွန်ုပ်ပေးမည်။ သင်တို့ မည်သို့ထင်သနည်း”ဟု ဆိုသည်။ ဤသည်မှာ မည်သို့သော နည်းဗျူဟာဖြစ်သနည်း။ လူတို့သည် သူ့အား စိတ်မဝင်စားသောအခါ သူသည် ရောင့်ရဲကျေနပ်ခြင်းမရှိဘဲ ၎င်းတို့ကို အခက်အခဲဖြစ်စေချင်ပြီး လက်တုံ့ပြန်ချင်သည်။ ယခု သူသည် ခေါင်းဆောင်ဖြစ်သဖြင့်၊ လူတို့အား ကြီးစိုးလိုသည်။ ထိပ်တွင် ရှိလိုသည်။ ဤသည်မှာ မည်သို့သော စိတ်သဘောထားဖြစ်သနည်း။ (မာနထောင်လွှားခြင်းဖြစ်သည်။) မာနထောင်လွှားသော စိတ်သဘောထားမှာ ဖြေရှင်းရန် လွယ်ကူသလော။ (မလွယ်ကူပါ။) လူတို့၏ မာနထောင်လွှားသော စိတ်သဘောထားသည် အလွန်ပင် ကြိမ်ဖန်များစွာ သူ့ဘာသာ ဖွင့်ပြသည်။ လူအချို့အတွက် အခြားလူများက အသစ်သော ဉာဏ်အလင်းဖွင့်ပြမှုနှင့် နားလည်မှုအား မိတ်သဟာယပြုသည်ကို ကြားရခြင်းသည် အခံရခက်ဖွယ်ဖြစ်သည်။ “ဤအရာနှင့်ပတ်သက်ပြီး ငါ့တွင် အဘယ်ကြောင့် ပြောစရာမရှိသနည်း။ မဖြစ်ပါ။ စဉ်းစားပြီး ပို၍ကောင်းသည့်အရာတစ်ခုကို ထုတ်ပြောရမည်” ဟူ၍ ဖြစ်သည်။ ထို့ကြောင့် ၎င်းတို့သည် အခြားလူများထက်သာရန် ကြိုးစားလျက်ဖြင့် အယူဝါဒများစွာကို ထုတ်ပြောကြသည်။ ဤသည်မှာ မည်သည့်စိတ်သဘောထားဖြစ်သနည်း။ ဤသည်မှာ နာမည်နှင့် အကျိုးအမြတ်အတွက် ယှဉ်ပြိုင်ခြင်းဖြစ်သည်။ မာနထောင်လွှားခြင်းလည်းဖြစ်သည်။ စိတ်သဘောထားနှင့်သက်ဆိုင်သော အမှုကိစ္စများတွင် သင်သည် မည်သည့်အရာကိုမျှ မပြောဆို၊ မလုပ်ဆောင်ဘဲ ငြိမ်သက်စွာ ထိုင်နေနိုင်သော်လည်း စိတ်သဘောထားက သင်၏ စိတ်နှလုံးအတွင်းတွင် ရှိလိမ့်ဦးမည်ဖြစ်ပြီး၊ သင်၏ အတွေးများနှင့် မျက်နှာအမူအရာများတွင် သူ့ဘာသာ ထုတ်ဖော်နိုင်ဆဲဖြစ်သည်။ ဖွင့်ပြနိုင်သည်။ လူတို့သည် ဤအရာကို ချုပ်တည်းရန်၊ ထိန်းချုပ်ရန် နည်းလမ်းများ ကြံဆဖို့ ကြိုးစားကာ မပေါ်လွင်အောင် တားဆီးဖို့အတွက် အစဉ် အလွန်ဂရုစိုက်လျှင်ပင် ဤသည်မှာ အသုံးဝင်မှုတစ်ခုခုရှိသလော။ (အသုံးမဝင်ပါ။) လူအချို့သည် မာနထောင်လွှားသော အရာတစ်ခုကို ပြောပြီးသောအခါ ချက်ချင်း သတိထားမိကြသည်။ “ငါ၏ မာနထောင်လွှားသော စိတ်သဘောထားကို နောက်တစ်ဖန် ငါ ဖွင့်ပြမိပြန်သည်။ မည်မျှ ရှက်ဖွယ်ကောင်းသနည်း။ မာနထောင်လွှားသော မည်သည့်အရာကိုမျှ ထပ်၍ ပြောလို့မဖြစ်ပါ” ဟူ၍ ဖြစ်သည်။ သို့သော် သင်၏ နှုတ်ကိုပိတ်ထားမည်ဟု ကျိန်ဆိုခြင်းသည် အသုံးမဝင်ပေ။ ဤသည်မှာ သင့်အပေါ်တွင် မူတည်ခြင်းမဟုတ်။ သင်၏ စိတ်သဘောထားအပေါ်တွင် မူတည်သည်။ ထို့ကြောင့် သင်သည် သင်၏ မာနထောင်လွှားသော စိတ်သဘောထားကို သူ့ဘာသာ ဖွင့်မပြစေလိုလျှင် ယင်းကို ပြုပြင်ရမည်။ ဤသည်မှာ စည်းမျဉ်းစည်းကမ်းအချို့ကို လိုက်နာသည့် ကိစ္စဖြစ်ဖို့ မဆိုထားနှင့်။ စကားအနည်းငယ်ကို ပြုပြင်ခြင်း၊ သို့မဟုတ် အမှုအရာများကို သင်လုပ်ဆောင်သည့်နည်းလမ်းများတွင် မှန်ကန်သောနည်းလမ်းကို အသုံးပြုခြင်းနှင့်သက်ဆိုင်သော ကိစ္စပင်မဟုတ်ပေ။ သင့် စိတ်သဘောထား၏ ပြဿနာကို ဖြေရှင်းခြင်းကိစ္စဖြစ်သည်။ ယခုအခါတွင် စိတ်သဘောထားက အတိအကျ မည်သည့်အရာဖြစ်သည်ဆိုသည့် ဤအကြောင်းအရာကို ငါပြောဆိုပြီးသည့်နောက်တွင် သင့်ကိုယ်သင် ပိုနက်နဲပြီး ထိုးထွင်းသိမြင်သော နားလည်မှုမရှိသလော။ (ရှိပါသည်။) မိမိကိုယ်ကိုသိခြင်းသည် မိမိ၏ အပြင်ပန်း စရိုက်လက္ခဏာ၊ ပင်ကိုစရိုက်၊ မကောင်းသော အမူအကျင့်များ၊ ယခင်က မိမိလုပ်ဆောင်ခဲ့သော မသိနားမလည်သော၊ မိုက်မဲသောအရာများနှင့် မသက်ဆိုင်ပေ။ ဤအရာများ လုံးဝ မဟုတ်ပေ။ ထိုထက် ယင်းသည် မိမိကိုယ်ပိုင်ဖောက်ပြန်ပျက်စီးသည့် စိတ်သဘောထားနှင့် ဘုရားသခင်ကို ဆန့်ကျင်ရာတွင် မိမိလုပ်ဆောင်နိုင်သော ဆိုးယုတ်မှုများကို သိခြင်းဖြစ်သည်။ ဤသည်မှာ အဓိကအချက်ဖြစ်သည်။ လူအချို့က “ငါ့တွင် ပေါက်ကွဲတတ်သော ဒေါသစိတ်ရှိသည်။ ဤအရာကို ပြောင်းလဲရန် ငါ လုပ်ဆောင်နိုင်သည့်အရာမရှိပါ။ ဤစိတ်သဘောထားကို မည်သည့်အချိန်တွင် ငါပြောင်းလဲနိုင်သနည်း” ဟု ဆိုသည်။ “ငါသည် မိမိကိုယ်ကို ဖော်ပြရာတွင် ဆိုးရွားသည်။ စကားပြောကောင်းသူမဟုတ်ပါ။ ငါပြောသမျှသည် နောက်ဆုံးတွင် လူတို့ကို စိတ်မကျေမနပ်ဖြစ်စေသည်၊ သို့မဟုတ် ၎င်းတို့၏ ခံစားချက်များကို ထိခိုက်စေသည်။ ဤအရာသည် မည်သည့်အချိန်တွင် ပြောင်းလဲမည်နည်း” ဟူ၍ ပြောသော အခြားလူများရှိသည်။ ၎င်းတို့က ဤသို့ပြောသည်မှာ မှန်ကန်သလော။ (မမှန်ကန်ပါ။) ၎င်းတို့က မည်သည့်နေရာတွင် မှားသနည်း။ (ဤသည်မှာ မိမိ၏ သဘာဝအတွင်းတွင်ရှိသော အရာများကို သတိမပြုမိခြင်းဖြစ်သည်။) မှန်သည်။ စရိုက်လက္ခဏာသည် သဘာဝကို မသတ်မှတ်ပေ။ လူတစ်ယောက်၏ ပင်ကိုစရိုက်က မည်မျှကောင်းမွန်ပါစေ ထိုသူတွင် ဖောက်ပြန်ပျက်စီးသော စိတ်သဘောထားတစ်ခုရှိနိုင်ဆဲဖြစ်သည်။

စိတ်သဘောထား၏ လက္ခဏာသွင်ပြင်နှစ်ခုကို ငါ ယခုပြောခဲ့သည်။ ပထမတစ်ခုက ခေါင်းမာခြင်းဖြစ်ပြီး ဒုတိယတစ်ခုက မာနထောင်လွှားခြင်းဖြစ်သည်။ မာနထောင်လွှားခြင်းအကြောင်းကို ငါတို့ များစွာပြောဖို့ မလိုပေ။ လူတိုင်းက မာနထောင်လွှားသော အပြုအမူကို များစွာ ဖွင့်ပြသည်။ ပြီးလျှင် မာနထောင်လွှားခြင်းသည် စိတ်သဘောထား၏ လက္ခဏာသွင်ပြင်တစ်ခုဖြစ်သည်ဟု သင်တို့ သိဖို့သာ လိုသည်။ အခြားစိတ်သဘောထားတစ်မျိုးလည်းရှိသည်။ အချို့လူတို့သည် မည်သူ့ကိုမျှ အမှန်အတိုင်း လုံးဝ မပြောပေ။ ၎င်းတို့သည် လူတို့ကို မပြောမီတွင် အရာရာတိုင်းကို ၎င်းတို့စိတ်ထဲ၌ ချင့်ချိန်ပြီး ချောမွေ့အောင်ပြုလုပ်ထား၏။ ၎င်းတို့ပြောသည့် မည်သည့်အရာများက မှန်ကန်ပြီး မည်သည့်အရာများက မှားယွင်းသည်ကို သင်မသိနိုင်ပေ။ ၎င်းတို့သည် ယနေ့တွင် တစ်မျိုးပြောပြီး မနက်ဖြန်တွင် နောက်တစ်မျိုးပြောသည်။ လူတစ်ယောက်ကို တစ်မျိုးပြောပြီး အခြားတစ်ယောက်ကို နောက်တစ်မျိုးပြောသည်။ ၎င်းတို့ပြောသမျှတိုင်းသည် သူ့ဘာသာ ဆန့်ကျင်ကွဲလွဲနေ၏။ ဤသို့သောလူတို့ကို အဘယ်သို့ ယုံကြည်နိုင်မည်နည်း။ အချက်အလက်များကို တိတိကျကျ နားလည်သဘောပေါက်ရန်အတွက် အလွန်ခက်ခဲပြီး ၎င်းတို့ထံမှ ရိုးသားသော စကားတစ်ခွန်းကို မရရှိနိုင်ပေ။ ဤသည်မှာ မည်သို့သော စိတ်သဘောထားဖြစ်သနည်း။ လှည့်စားခြင်းဖြစ်၏။ လှည့်စားသော စိတ်သဘောထားသည် ပြောင်းလဲရန် လွယ်ကူသလော။ ပြောင်းလဲရန် အခက်ခဲဆုံးဖြစ်သည်။ စိတ်သဘောထားများပါဝင်သည့် မည်သည့်အရာမဆို လူတစ်ယောက်၏ သဘာဝနှင့် ဆက်နွှယ်သည်။ လူတစ်ယောက်၏ သဘာဝနှင့်သက်ဆိုင်သည့် အရာများကို ပြောင်းလဲရန်ထက် ပို၍ ခက်ခဲသောအရာ မရှိပေ။ “ကျားသစ်သည် သူ၏ အစက်အပြောက်များကို မပြောင်းလဲနိုင်”ဆိုသည့် စကားသည် လုံးဝ မှန်ကန်သည်။ မည်သည့်အရာကို ပြောဆိုသည်ဖြစ်စေ၊ လုပ်ဆောင်သည်ဖြစ်စေ လှည့်စားသောသူတို့သည် ၎င်းတို့၏ ကိုယ်ပိုင်ဦးတည်ချက်နှင့် ရည်ရွယ်ချက်များကို အစဉ်သဖြင့် ထားရှိကြသည်။ ၎င်းတို့၌ ထိုအရာတစ်ခုမျှမရှိလျှင် မည်သည့်အရာကိုမျှ ပြောဆိုကြမည်မဟုတ်ပေ။ ၎င်းတို့၏ ဦးတည်ချက်များ၊ ရည်ရွယ်ချက်များက မည်သည့်အရာဖြစ်သည်ကို နားလည်ရန် သင်ကြိုးစားလျှင် ၎င်းတို့ နှုတ်ဆိတ်နေလိမ့်မည်။ အမှန်ဖြစ်သည့် အရာတစ်ခုခုကို ၎င်းတို့ မတော်တဆ ပြောဆိုမိလိုက်လျှင် ယင်းကို ပြောင်းလဲပြောဆိုရန်အတွက်၊ သင့်ကို စိတ်ရှုပ်ထွေးသွားအောင် ပြုလုပ်ပြီး အမှန်အတိုင်း သိမသွားစေရန်အတွက် နည်းလမ်းတစ်ခုကို မရရအောင် စဉ်းစားလိမ့်မည်။ လှည့်စားသော လူတို့သည် မည်သည့်အရာကို လုပ်ဆောင်သည်ဖြစ်စေ၊ အလုံးစုံသော အမှန်တရားကို မည်သူ့ကိုမျှ သိခွင့်ပြုမည်မဟုတ်ပေ။ လူတို့သည် ၎င်းတို့နှင့်အတူ အချိန်မည်မျှကုန်ဆုံးသည်ဖြစ်စေ၊ ၎င်းတို့၏ စိတ်ထဲတွင် အမှန်တကယ် မည်သည့်အရာဖြစ်ပျက်နေသည်ကို မည်သူမျှ မသိနိုင်ချေ။ ယင်းမှာ လှည့်စားသောသူတို့၏ သဘာဝဖြစ်သည်။ လှည့်စားသောသူတို့သည် မည်မျှပြောဆိုသည်ဖြစ်စေ ၎င်းတို့၏ ရည်ရွယ်ချက်များက မည်သည့်အရာဖြစ်သည်၊ သို့မဟုတ် မည်သည့်အရာကို ၎င်းတို့ အမှန်တကယ် စဉ်းစားနေသည်၊ သို့မဟုတ် မည်သည့်ဦးတည်ချက် အတိအကျကို ၎င်းတို့ရယူဖို့ ကြိုးစားနေသည်ကို အခြားသူများက မည်သို့မျှ သိမည် မဟုတ်ပေ။ ၎င်းတို့၏ မိဘများပင် ဤအရာကို သိရန် ခက်ခဲသည်။ လှည့်စားသောသူကို နားလည်ရန် ကြိုးစားခြင်းသည် အလွန့်အလွန် ခက်ခဲ၏။ သူ၏ စိတ်တွင် မည်သည့်အရာရှိသည်ကို မည်သူမျှ အဖြေမရှာနိုင်ပေ။ ဤသည်မှာ လှည့်စားသောသူတို့ ပြောဆိုပြုမူသည့် ပုံစံပင်ဖြစ်သည်။ ၎င်းတို့သည် စိတ်ထဲတွင်ရှိသည့်အရာကို လုံးဝ မပြောဆိုပေ၊ သို့မဟုတ် အမှန်တကယ် ဖြစ်ပျက်နေသည့်အရာကို အသိမပေးပေ။ ဤသည်မှာ စိတ်သဘောထားအမျိုးအစားတစ်ခု ဖြစ်သည်မဟုတ်လော။ သင်၌ လှည့်စားသော စိတ်သဘောထားရှိလျှင် မည်သည့်အရာကို သင်ပြောသည်ဖြစ်စေ၊ လုပ်ဆောင်သည်ဖြစ်စေ အရေးမကြီးပေ။ ဤစိတ်သဘောထားသည် အစဉ်သဖြင့် သင့်အတွင်း၌ ရှိ၏၊ သင့်ကိုထိန်းချုပ်နေ၏၊ သင့်ကို မရိုးမသား လုပ်ဆောင်စေပြီး လှည့်စားမှုကို လုပ်ဆောင်စေ၏၊ လူတို့ကို ကစားစေ၏၊ အမှန်တရားကို ဖုံးကွယ်ပြီး ဟန်လုပ်စေ၏။ ဤသည်မှာ လှည့်ဖြားခြင်းဖြစ်သည်။ လှည့်စားသောသူများက အခြားမည်သို့သော တိကျသည့် အပြုအမူများကို ပါဝင်လုပ်ဆောင်သနည်း။ ငါ ဥပမာတစ်ခုပေးမည်။ လူနှစ်ယောက် စကားပြောနေသည်။ ၎င်းတို့ထဲမှ တစ်ယောက်က ကိုယ့်ကိုယ်ကိုယ် သိမြင်မှုအကြောင်းကို ပြောသည်။ ဤလူက သူသည် မည်သို့တိုးတက်ပြီးဖြစ်သည်ကို ပြောလျက်ရှိပြီး အခြားလူကို ယုံကြည်အောင် ပြုလုပ်ဖို့ ကြိုးစားသည်။ သို့သော် သူသည် အခြားလူအား အကြောင်းအရာ၏ အမှန်တကယ်ဖြစ်သော အချက်အလက်များကို မပြောပေ။ ဤတွင် တစ်စုံတစ်ခုကို ဖုံးကွယ်ထားပြီး ဤသည်မှာ စိတ်သဘောထားတစ်ခုခုကို ညွှန်ပြသည်။ လှည့်စားခြင်း စိတ်သဘောထားဖြစ်သည်။ ထိုအရာကို သင်တို့ ပိုင်းခြားသိမြင်နိုင်သလောဆိုသည်ကို ကြည့်ကြစို့။ ဤလူက “ကျွန်ုပ်သည် လတ်တလောတွင် အချို့သောအရာများကို ကြုံတွေ့ခဲ့ရသည်။ ဤနှစ်များတစ်လျှောက်တွင် ဘုရားသခင်အပေါ် ကျွန်ုပ်၏ ယုံကြည်မှုသည် အချည်းနှီးဖြစ်သည်ဟု ခံစားရသည်။ မည်သည့်အရာကိုမျှ ကျွန်ုပ်မရရှိခဲ့ပါ။ ကျွန်ုပ်သည် အလွန်ညံ့ဖျင်းပြီး သနားစဖွယ်ဖြစ်သည်။ ကျွန်ုပ်၏ အပြုအမူသည် လတ်တလောတွင် အလွန်ကောင်းမွန်ခြင်းမရှိပါ။ သို့သော် ကျွန်ုပ်သည် နောင်တရရန် အသင့်ရှိနေသည်” ဟု ဆိုသည်။ သို့တိုင်အောင် ထိုသူက ဤသို့ပြောပြီး အချိန်အတန်ကြာသောအခါတွင် ထိုသူ၌ နောင်တရသည့် အမူအရာကို မည်သည့်နေရာတွင်မျှ မတွေ့ရပေ။ ဤတွင် ပြဿနာသည် အဘယ်နည်း။ ပြဿနာမှာ သူသည် အခြားလူများကို လိမ်ညာလှည့်စားခြင်းဖြစ်သည်။ ဤလူက ဤအရာများကို ပြောသည်ကို အခြားလူများက ကြားသောအခါ ၎င်းတို့က “ဤလူသည် ယခင်က သမ္မာတရားကို မလိုက်စားခဲ့သော်လည်း၊ ဤသို့သောအရာများကို ပြောနိုင်သည်ဆိုသည့်အချက်က သူသည် အမှန်တကယ်နောင်တရပြီးဖြစ်သည်ကို ပြသည်။ ထိုအရာနှင့်ပတ်သက်၍ သံသယရှိစရာမလိုပါ။ ငါတို့သည် ထိုသူအား ငါတို့ မြင်လေ့ရှိသည့်ပုံစံအတိုင်း မမြင်ရဘဲ အသစ်သော၊ ပို၍ကောင်းသော နားလည်မှုဖြင့် မြင်ရမည်” ဟု စဉ်းစားကြသည်။ ဤသည်မှာ ထိုစကားများကို ကြားပြီးနောက်တွင် လူတို့ ချင့်ချိန်စဉ်းစားပုံဖြစ်သည်။ သို့သော် ထိုသူ၏ လက်ရှိအခြေအနေသည် သူပြောသည့်အရာနှင့် တူညီသလော။ လက်တွေ့တွင် မတူညီပေ။ သူသည် အမှန်တကယ် နောင်တရပြီးခြင်းမရှိပေ။ သို့သော် သူ၏ စကားများကြောင့် သူသည် နောင်တရပြီးပြီဟူ၍ လည်းကောင်း၊ သူသည် ပိုကောင်းသည့် အခြေအနေသို့ ပြောင်းလဲသွားပြီဟူ၍ လည်းကောင်း၊ သူသည် ယခင်ကနှင့် မတူတော့ဟူ၍လည်းကောင်း ထင်ယောင်ထင်မှားဖြစ်စေသည်။ ဤသည်မှာ သူတို့၏ စကားများဖြင့် စွမ်းဆောင်ရရှိလိုသည့် အရာဖြစ်သည်။ လူတို့ကို လှည့်စားရန် စကားပြောခြင်းအားဖြင့် သူသည် မည်သည့်စိတ်သဘောထားကို ဖွင့်ပြသနည်း။ လှည့်စားခြင်းဖြစ်သည်။ ထိုအရာသည် မသိမသာဖြင့် အလွန်ဒုက္ခပေးသည်။ အမှန်မှာ သူသည် ဘုရားသခင်အပေါ် သူ၏ ယုံကြည်မှုတွင် ကျရှုံးပြီးဖြစ်သည်၊ သူသည် ညံ့ဖျင်းပြီး သနားဖွယ်ဖြစ်သည်ဆိုသည်ကို လုံးဝ သတိမမူမိပေ။ ထိုသူသည် လူတို့ကို လှည့်စားရန်၊ အခြားလူများက သူ့အပေါ် အကောင်းမြင်ပြီး အထင်အမြင်ကောင်းအောင် ပြုလုပ်ရန်ဖြစ်သော သူ၏ ရည်ရွယ်ချက်ကို ရရှိရန်အတွက် ဝိညာဉ်ရေးရာ စကားများနှင့် အသုံးအနှုန်းကို ငှားယူအသုံးပြုနေခြင်းဖြစ်သည်။ ဤသည်မှာ လှည့်စားခြင်းမဟုတ်သလော။ ဟုတ်ပေ၏။ ပြီးလျှင် လူတစ်ယောက်က အလွန်လှည့်စားတတ်လျှင် ပြောင်းလဲရန် မလွယ်ကူပေ။

စကားပြောသည့်အခါတွင် မည်သည့်အခါမျှ ရိုးရှင်းခြင်း၊ သို့မဟုတ် ပွင့်လင်းခြင်းမရှိသည့် အခြားလူအမျိုးအစားတစ်ခုရှိသည်။ ၎င်းတို့သည် အစဉ်သဖြင့် အကြောင်းအရာများကို ဖုံးကွယ်ပြီး ကွယ်ဝှက်ထားသည်။ အချိန်တိုင်းလူတို့ထံမှ သတင်းများ စုဆောင်းရယူပြီး ၎င်းတို့၏ အမြင်ကို ရရှိရန် မေးမြန်းသည်။ ၎င်းတို့သည် အစဉ်သဖြင့် အခြားလူများနှင့်ပတ်သက်ပြီး အမှန်တရားတစ်ခုလုံးကို သိလိုသော်လည်း ၎င်းတို့ကိုယ်တိုင်၏ စိတ်နှလုံးတွင်ရှိသောအရာကို မပြောကြပေ။ ၎င်းတို့နှင့် ဆက်ဆံသူမည်သူမဆိုသည် ၎င်းတို့နှင့်ပတ်သက်ပြီး အမှန်တရားတစ်ခုလုံးကို သိရှိရန် လုံးဝ မျှော်လင့်၍မရပေ။ ဤသို့သောသူများသည် မိမိတို့၏ အစီအစဉ်များကို အခြားလူများအား မသိစေလိုသကဲ့သို့ မည်သူ့ကိုမျှ ပြောမပြပေ။ ဤသည်မှာ မည်သည့်စိတ်သဘောထားဖြစ်သနည်း။ လှည့်စားသော စိတ်သဘောထားဖြစ်သည်။ ဤသို့သောလူများသည် အလွန့်အလွန် လိမ္မာပါးနပ်သည်။ လူတိုင်းက ၎င်းတို့ကို နားမလည်နိုင်ပေ။ လူတစ်ယောက်သည် လှည့်စားသော စိတ်သဘောထားကို ပိုင်ဆိုင်လျှင် သူသည် လှည့်စားသူဖြစ်သည်မှာ သံသယရှိစရာမလိုပေ။ သူသည် သဘာဝ အနှစ်သာရအားဖြင့် လှည့်စားတတ်သည်။ ဤသို့သော လူစားမျိုးသည် ဘုရားသခင်ကို သူ၏ ယုံကြည်မှုတွင် သမ္မာတရား လိုက်စားသလော။ သူသည် အခြားလူများရှေ့တွင် အမှန်အတိုင်းမပြောလျှင် ဘုရားသခင်ရှေ့တွင် အမှန်အတိုင်း ပြောနိုင်စွမ်းရှိသလော။ ပြောနိုင်စွမ်းမရှိသည်မှာ သေချာသည်။ လှည့်စားတတ်သောသူသည် မည်သည့်အခါမျှ အမှန်အတိုင်းမပြောပေ။ ထိုသူသည် ဘုရားသခင်ကို ယုံကြည်ကောင်း ယုံကြည်နိုင်သည်။ သို့သော် သူ၏ ယုံကြည်မှုသည် မှန်ကန်သော ယုံကြည်မှုဖြစ်သလော။ ထိုသူသည် ဘုရားသခင်အပေါ် မည်သို့သော သဘောထားရှိသနည်း။ သူ၏ စိတ်နှလုံးတွင် အသေအချာပင် သံသယများစွာ ရှိလိမ့်မည်။ “ဘုရားသခင်က အဘယ်မှာနည်း။ သူ့ကိုငါမမြင်ရပါ။ ဘုရားသခင်က စစ်မှန်သည်ဟူသည့် မည်သည့်သက်သေရှိသနည်း။” “ဘုရားသခင်က အရာရာအပေါ်တွင် အချုပ်အခြာအာဏာရှိသည်လော။ အမှန်တကယ်ဖြစ်သလော။ စာတန်၏ အစိုးရသည် ဘုရားသခင်အား ယုံကြည်သူများကို ထိတ်ထိတ်ပျာပျာဖြင့် ဖိနှိပ်ပြီး ဖမ်းဆီးနေသည်။ ဘုရားသခင်က ၎င်းကို အဘယ်ကြောင့် မဖျက်ဆီးသနည်း။” “ဘုရားသခင်က လူတို့ကို မည်သို့ အတိအကျ ကယ်တင်သနည်း။ သူ၏ ကယ်တင်ခြင်းက အမှန်တကယ်ဖြစ်သလော။ အလွန်ရှင်းလင်းခြင်းမရှိပါ။” “ဘုရားသခင်ကို ယုံကြည်သူသည် ကောင်းကင်နိုင်ငံတော်သို့ ဝင်ရောက်နိုင်သလော၊ မဝင်ရောက်နိုင်သလော။ အတည်ပြုခြင်း တစ်ခုမျှမရှိဘဲ ပြောရန်ခက်သည်” ဟူ၍ ဖြစ်သည်။ သူ၏ စိတ်နှလုံးတွင် ဘုရားသခင်နှင့်ပတ်သက်ပြီး သံသယများစွာရှိလျက်ဖြင့် သူသည် ဘုရားသခင်အတွက် မိမိကိုယ်ကို စစ်မှန်ရိုးသားစွာ အသုံးခံနိုင်သလော။ မဖြစ်နိုင်ပေ။ သူသည် ဘုရားသခင်နောက်သို့လိုက်ရန် အရာအားလုံးကို စွန့်လွှတ်ခဲ့သောသူများ၊ ဘုရားသခင်အတွက် မိမိတို့ကိုယ်ကို အသုံးခံပြီး တာဝန်များကို ထမ်းဆောင်သော ဤလူများအားလုံးကို တွေ့မြင်ပြီး “ငါသည် တစ်ခုခုကို ထိမ်ချန်ထားဖို့လိုသည်။ ၎င်းတို့ကဲ့သို့ မိုက်မဲ၍ မဖြစ်ပါ။ ငါသည် ဘုရားသခင်အား အရာရာကို ပေးအပ်လျှင် အနာဂတ်တွင် ငါသည် မည်သို့ အသက်ရှင်ရမည်နည်း။ မည်သူက ငါ့ကို စောင့်ရှောက်မည်နည်း။ ငါ့တွင် အရေးပေါ် အစီအစဉ်တစ်ခု လိုအပ်သည်” ဟူ၍ စဉ်းစားကြသည်။ လှည့်စားသောသူများက မည်မျှ “လာဘ်မြင်” သည်၊ မည်မျှ ကြို၍ စဉ်းစားသည်ကို သင်မြင်တွေ့နိုင်သည်။ အခြားလူများက စုဝေးပွဲများတွင် ၎င်းတို့၏ ဖောက်ပြန်ပျက်စီးမှုကို ၎င်းတို့သိမြင်ခြင်းအကြောင်းအား ဖွင့်ပြောခြင်း၊ မိတ်သဟာယတွင် ၎င်းတို့၏ စိတ်နှလုံးအတွင်းတွင် ကွယ်ဝှက်ထားသော အရာများကို ထုတ်ပြောခြင်း၊ မှောက်မှားမှုကို ၎င်းတို့ မည်မျှကျူးလွန်ခဲ့သည်ကို မှန်မှန်ကန်ကန်ပြောခြင်းတို့ကို မြင်သောအခါတွင် “သင်သည် လူနုံလူအဖြစ်သည်။ ဤအရာတို့သည် အတွင်းရေးကိစ္စများဖြစ်သည်။ အဘယ်ကြောင့် အခြားလူများကို ပြောမည်နည်း။ ဤအရာများကို ငါ့အား ရိုက်နှက်၍ ပြောခိုင်းလျှင်ပင် ငါပြောမည်မဟုတ်ပါ” ဟု စဉ်းစားသောသူအချို့ရှိကြသည်။ ဤသည်မှာ လှည့်စားသောသူများ၏ ပုံစံဖြစ်သည်။ ၎င်းတို့သည် ရိုးသားဖို့ထက် အသေသာခံမည်ဖြစ်ပြီး အမှန်တရား အလုံးစုံကို မည်သူ့ကိုမျှ မပြောပေ။ လူအချို့က “ကျွန်ုပ်သည် ပြစ်မှားခဲ့ပြီး မကောင်းသောအရာအချို့ကို လုပ်ဆောင်ခဲ့သည်။ ထိုအရာများကို လူတို့အား မျက်နှာချင်းဆိုင်၍ ပြောပြရန် ကျွန်ုပ်အနည်းငယ် ရှက်ရွံ့သည်။ အမှန်တွင် ထိုအရာများသည် အတွင်းရေးများဖြစ်ပြီး ရှက်ဖွယ်ကောင်းသည်။ သို့သော် ထိုအရာများကို ဘုရားသခင်ထံမှ ဖုံးကွယ်၍၊ ကွယ်ဝှက်၍မရပါ။ ဤအရာများကို ဘုရားသခင်အား အရှိအတိုင်းနှင့် ပွင့်လင်းစွာ ကျွန်ုပ် ပြောပြသင့်သည်။ ကျွန်ုပ်၏ အတွေးများ၊ သို့မဟုတ် အတွင်းရေးကိစ္စများကို အခြားလူများအား မပြောရဲသော်လည်း ဘုရားသခင်ကို ပြောရမည်။ အခြားမည်သူ့ကို ကျွန်ုပ် လျှို့ဝှက်ထားရသည်ဖြစ်စေ ဘုရားသခင်ထံမှ လျှို့ဝှက်ထား၍မရပါ” ဟူ၍ ဆိုသည်။ ဤသည်မှာ ရိုးသားသူတစ်ယောက်က ဘုရားသခင်အပေါ် ထားရှိသော သဘောထားဖြစ်သည်။ သို့တိုင် လှည့်စားသူများသည် လူတိုင်းအား သတိထားကာကွယ်ကြသည်။ မည်သူ့ကိုမျှ မယုံကြည်ကြသကဲ့သို့ မည်သူနှင့်မျှ ရိုးသားစွာ မပြောဆိုပေ။ မည်သူ့ကိုမျှ အလုံးစုံသော အမှန်တရားကို မပြောပေ။ မည်သူကမျှ ၎င်းတို့ကို နားမလည်နိုင်ပေ။ ၎င်းတို့သည် အားလုံးထဲတွင် အလှည့်စားဆုံးသောသူများဖြစ်ကြသည်။ လူတိုင်းတွင် လှည့်စားသော စိတ်သဘောထားရှိသည်။ တစ်ခုတည်းသော ကွာခြားချက်မှာ မည်မျှဆိုးဝါးသနည်းဆိုသည့်အချက်ပင်ဖြစ်သည်။ သင်သည် စုဝေးပွဲများတွင် သင်၏ စိတ်နှလုံးကို ဖွင့်ဟပြီး မိတ်သဟာယဖွဲ့ကောင်းဖွဲ့နိုင်သော်လည်း သင့်တွင် လှည့်စားသော စိတ်သဘောထားမရှိဟု ဆိုလိုသလော။ မဆိုလိုပေ။ သင့်တွင်လည်း လှည့်စားသော စိတ်သဘောထားရှိသည်။ အဘယ်ကြောင့် ငါ ဤသို့ ပြောသနည်း။ ဥပမာတစ်ခုမှာ ဤသို့ဖြစ်သည်။ သင်သည် သင်၏ မာန၊ သို့မဟုတ် ဘဝင်မြင့်မှုနှင့်မသက်ဆိုင်သောအရာများ၊ ရှက်ဖွယ်မဟုတ်သောအရာများ၊ ပြုပြင်ခြင်းကိုသင်မခံရမည့်အရာများအား မိတ်သဟာယတွင် ဖွင့်ပြောကောင်း ဖွင့်ပြောနိုင်သည်။ သို့သော် သင်သည် သမ္မာတရား စည်းမျဉ်းများကို ချိုးဖောက်သည့်အရာ၊ လူတိုင်းက စက်ဆုပ်ရွံရှာမည့်အရာတစ်ခုကို လုပ်ဆောင်ခဲ့လျှင် စုဝေးပွဲများတွင် ဤအကြောင်းကို ပွင့်လင်းစွာ မိတ်သဟာယဖွဲ့နိုင်မည်လော။ ပြီးလျှင် သင်သည် ပြောရက်စရာမရှိအောင် ဆိုးရွားသောအရာတစ်ခုကို လုပ်ဆောင်ခဲ့လျှင် ထိုအရာနှင့်ပတ်သက်ပြီး ဖွင့်ပြောကာ အမှန်တရားကို ဖွင့်ပြရန် သင့်အတွက် ပို၍ပင် ခက်ခဲလိမ့်မည်။ တစ်စုံတစ်ယောက်က ထိုအရာကို စူးစမ်းလျှင်၊ သို့မဟုတ် အပြစ်တင်ဖို့ ကြိုးစားလျှင် သင်သည် ယင်းကို ဖုံးကွယ်ရန် သင့်တွင်ရှိသမျှ နည်းလမ်းအားလုံးကို အသုံးပြုလိမ့်မည်။ ဤအကြောင်းအရာ ပေါ်ကောင်းပေါ်သွားမည်ကို သင်သည် ကြောက်လန့်နေလိမ့်မည်။ သင်သည် အစဉ်သဖြင့် ဖုံးဖိပြီး လွတ်မြောက်သွားရန် ကြိုးစားနေလိမ့်မည်။ ဤသည်မှာ လှည့်စားသော စိတ်သဘောထားတစ်ခုမဟုတ်သလော။ လူကြားအောင် မပြောလျှင် မည်သူကမျှ သင် သိမည်မဟုတ်၊ ဘုရားသခင်ပင်လျှင် ယင်းကို သိရန် မဖြစ်နိုင်ချေဟု သင် ယုံကြည်ကောင်းယုံကြည်နိုင်သည်။ ဤသည်မှာ မှားယွင်းသည်။ ဘုရားသခင်သည် လူတို့၏ အတွင်းကျကျ စိတ်နှလုံးကို စိစစ်သည်။ သင်သည် ဤအရာကို သတိမမူမိနိုင်လျှင် ဘုရားသခင်ကို သင် လုံးဝ မသိပေ။ လှည့်စားသောသူများသည် အခြားလူများကို လှည့်စားခြင်းသာမဟုတ်ဘဲ ဘုရားသခင်ကို လှည့်စားရန်ပင် ကြိုးစားပြီး ဘုရားသခင်အား အာခံရန် လှည့်စားသောနည်းလမ်းများကို အသုံးပြုရဲကြသည်။ ဤသို့သောလူတို့သည် ဘုရားသခင်၏ ကယ်တင်ခြင်းကို ရယူနိုင်သလော။ ဘုရားသခင်၏ စိတ်သဘောထားသည် ဖြောင့်မတ်ပြီး သန့်ရှင်းသည်။ လှည့်စားသောသူများသည် ဘုရားသခင် အရွံ့မုန်းဆုံးသောသူများဖြစ်သည်။ ထို့ကြောင့် လှည့်စားသူများသည် ကယ်တင်ခြင်းကိုရယူရန် အခက်ခဲဆုံးသောသူများဖြစ်သည်။ လှည့်စားတတ်သည့် သဘာဝရှိသောသူများသည် အလိမ်ညာဆုံးသောသူများဖြစ်သည်။ ၎င်းတို့သည် ဘုရားသခင်ကိုပင် လိမ်ညာပြီး လှည့်စားဖို့ ကြိုးစားလိမ့်မည်။ ပြီးလျှင် ၎င်းတို့သည် ခေါင်းမာစွာဖြင့် နောင်တမရကြပေ။ ဤသည်မှာ ၎င်းတို့သည် ဘုရားသခင်၏ ကယ်တင်ခြင်းကို မရယူနိုင်သည့် သဘောဖြစ်သည်။ လူတစ်ယောက်သည် ဖောက်ပြန်ပျက်စီးသည့် စိတ်သဘောထားကို မကြာခဏ ဖွင့်ပြလျှင်၊ သူသည် လူတို့ကို လိမ်ညာလှည့်စားသော်လည်း ဘုရားသခင်အပေါ်တွင် ရိုးရှင်းပြီး ပွင့်လင်းကာ ဘုရားသခင်ထံ နောင်တရလျှင် ဤသို့သောသူမျိုးသည် ကယ်တင်ခြင်းရယူရန် မျှော်လင့်ချက်ရှိဆဲဖြစ်သည်။ သင်သည် အမှန်တကယ်ပင် အသိစိတ်ရှိသောသူတစ်ယောက်ဖြစ်လျှင် သင့်ကိုယ်သင် ဘုရားသခင်ထံ ဖွင့်ဟသင့်သည်။ ဘုရားသခင်အား စိတ်နှလုံးထဲမှ စကားပြောသင့်သည်။ သင့်ကိုယ်သင် ဆင်ခြင်သုံးသပ်ပြီး သိမြင်သင့်သည်။ ဘုရားသခင်အား မလိမ်ညာသင့်တော့ပေ။ ဘုရားသခင်အား အချိန်မရွေး လှည့်စားဖို့ မကြိုးစားသင့်ပေ။ ဘုရားသခင်ထံမှ တစ်စုံတစ်ခုကို ဖုံးကွယ်ဖို့ ပို၍ပင် မကြိုးစားသင့်ပေ။ အမှန်မှာ လူတို့အနေဖြင့် သိဖို့ မလိုအပ်သည့်အရာအချို့ရှိသည်။ သင်သည် ထိုအရာများနှင့်ပတ်သက်ပြီး ဘုရားသခင်အပေါ် ပွင့်လင်းသရွေ့ ပြဿနာမရှိပေ။ သင်သည် အမှုအရာများကို လုပ်ဆောင်သောအခါ ဘုရားသခင်အပေါ်တွင် လျှို့ဝှက်ချက်များမထားရှိရန် သေချာစေလော့။ အခြားလူများကို ပြောဖို့ မသင့်သည့်အရာများအားလုံးကို ဘုရားသခင်အား ပြောနိုင်သည်။ ဤသို့လုပ်ဆောင်သောသူသည် လိမ္မာပါးနပ်သည်။ အခြားလူများကို ဖွင့်ပြောရန် မလိုအပ်ဟု ၎င်းတို့ခံစားရသည့် အရာအချို့ရှိနိုင်သော်လည်း ဤအရာကို လှည့်စားခြင်းဟု မခေါ်သင့်ပေ။ လှည့်စားသောသူများသည် ဤသို့မဟုတ်ပေ။ ၎င်းတို့က အရာရာတိုင်းကို ဖုံးကွယ်သင့်သည်၊ အထူးသဖြင့် အတွင်းရေးကိစ္စများနှင့်ပတ်သက်သောအခါတွင် အခြားလူများကို မည်သည့်အရာကိုမျှ ပြော၍မရဟု ယုံကြည်ကြသည်။ တစ်စုံတစ်ခုကို ပြောခြင်းက ၎င်းတို့အတွက် အကျိုးမရှိလျှင် ၎င်းတို့က ပြောမည်မဟုတ်။ ဘုရားသခင်ကိုပင် ပြောမည်မဟုတ်ပေ။ ဤသည်မှာ လှည့်စားသော စိတ်သဘောထားမဟုတ်သလော။ ထိုသို့သောလူတစ်ဦးသည် အမှန်ပင် လှည့်စားတတ်သည်။ လူတစ်ယောက်သည် အလွန်လှည့်စားတတ်ပြီး ဘုရားသခင်အား အမှန်အတိုင်းမပြောဘဲ၊ ဘုရားသခင်ထံမှ အရာရာတိုင်းအား လျှို့ဝှက်ထားလျှင် သူသည် ဘုရားသခင်ကို ယုံကြည်သောသူပင် ဖြစ်သလော။ ဘုရားသခင်အပေါ် စစ်မှန်သော ယုံကြည်ခြင်းရှိသလော။ သူသည် ဘုရားသခင်ကို သံသယရှိသောသူဖြစ်သည်။ သူ၏ စိတ်နှလုံးတွင် ဘုရားသခင်ကို မယုံကြည်ပေ။ ထို့ကြောင့် သူ၏ ယုံကြည်ခြင်းသည် မမှားယွင်းသလော။ သူသည် မယုံကြည်သူတစ်ယောက်၊ အယောင်ဆောင် ယုံကြည်သူတစ်ယောက်ဖြစ်သည်။ သင်တို့သည် ဘုရားသခင်ကို သံသယဝင်ပြီး သတိထားကာကွယ်လာသည့်အချိန်များ ရှိကြသလော။ (ရှိပါသည်။) ဘုရားသခင်ကို သံသယဝင်ပြီး ဘုရားသခင်အား သတိထားကာကွယ်ခြင်းသည် မည်သည့် စိတ်သဘောထားမျိုးဖြစ်သနည်း။ ဤသည်မှာ လှည့်စားသော စိတ်သဘောထားဖြစ်သည်။ လူတိုင်းတွင် လှည့်စားသော စိတ်သဘောထားရှိသည်။ မည်မျှ ဆိုးရွားသည်ဆိုသည့် ပြဿနာသာရှိသည်။ သင်သည် သမ္မာတရားကို လက်ခံနိုင်သရွေ့ နောင်တနှင့် ပြောင်းလဲခြင်းကို ရရှိနိုင်လိမ့်မည်။

လူအချို့အတွက် ၎င်းတို့ထံ တစ်စုံတစ်ခု ဖြစ်ပျက်သောအခါ ဖောက်ပြန်ပျက်စီးမှုကို ၎င်းတို့ ထုတ်ဖော်မိကြသည်။ ၎င်းတို့တွင် အယူအဆများ၊ စိတ်ကူးများရှိကြသည်။ အခြားလူများအပေါ် မလိုမုန်းထားမှုများရှိသည်။ အခြားလူများအပေါ် ဝေဖန်အပြစ်တင်မှုများပြုလုပ်ပြီး ထိုလူတို့နောက်ကွယ်တွင် ၎င်းတို့အား သေးသိမ်စေသည်။ ၎င်းတို့သည် မိမိတို့ကိုယ်ကို ဆင်ခြင်သုံးသပ်နိုင်ပြီး ဤအရာများကို အပြည့်အဝ ဖွင့်ပြောနိုင်သည်။ သို့သော် ၎င်းတို့သည် ရှက်ဖွယ်ကောင်းသောအရာအချို့ကို လုပ်ဆောင်သောအခါ ၎င်းတို့၏ စိတ်ထဲတွင်သာ ထားရှိလိုကြပြီး၊ ၎င်းတို့၏ စိတ်နှလုံးထဲတွင် ထာဝရ ပိတ်လှောင်ထားလိုကြသည်။ ၎င်းတို့သည် ထိုအရာများကို အခြားလူများအား မပြောရုံတင်မကဘဲ ဆုတောင်းသောအခါတွင် ဘုရားသခင်အားလည်း ပြောမပြပေ။ ၎င်းတို့သည် ဤအရာများကို ဖုံးဖိရန်၊ သို့မဟုတ် အခြေအနေမှန်ကို ဖုံးကွယ်ရန် မုသားများ ကြံဆရန်အတွက်ပင် ၎င်းတို့ တတ်နိုင်သမျှကြိုးစားကြသည်။ ဤသည်မှာ လှည့်စားသော စိတ်သဘောထားဖြစ်သည်။ သင့်တွင် ထိုသို့သော အတွေးများရှိသောအခါ၊ ဤအခြေအနေမျိုးတွင် သင်အသက်ရှင်သောအခါ သင့်ကိုယ်သင် ဆင်ခြင်သုံးသပ်သင့်ပြီး၊ သင်သည် ရိုးသားသူတစ်ယောက် မဟုတ်သည်ကိုလည်းကောင်း၊ ရိုးသားသူတစ်ယောက်အဖြစ် ဘုရားသခင် ဖော်ပြသည့် မည်သည့်အရာကမျှ သင့်တွင် ဖော်ပြခြင်းမရှိသည်ကိုလည်းကောင်း၊ သင်သည် လုံးဝပင် လှည့်စားသောသူတစ်ယောက်ဖြစ်သည်ကိုလည်းကောင်း၊ သင်သည် မိုက်မဲသော်လည်း၊ အစွမ်းအစနည်းပြီး ဉာဏ်ထိုင်းသော်လည်း လှည့်စားသောသူတစ်ယောက်ဖြစ်ဆဲဖြစ်သည်ကိုလည်းကောင်း ရှင်းလင်းစွာ မြင်သင့်သည်။ ဤသည်မှာ သင့်ကိုယ်သင် သိခြင်းဟု ဆိုလိုသည့်အရာ ဖြစ်သည်။ သင့်ကိုယ်သင်သိခြင်းတွင် သင်အနည်းဆုံး ရရှိနိုင်သင့်သည့်အရာမှာ သင်ထုတ်ဖော်သည့် သိသာသော ဖောက်ပြန်ပျက်စီးခြင်းကို ရှင်းလင်းစွာမြင်ပြီး ပိုင်းခြားသိမြင်နိုင်ခြင်း၊ ဤအရာကို ကိုင်တွယ်ရန်အတွက် သမ္မာတရားကို ရှာဖွေနိုင်ခြင်းဖြစ်သည်။ သင်သည် သင်၏ ကိုယ်ပိုင်လှည့်စားသော စိတ်သဘောထားကို အမှန်တကယ် သိမြင်လျှင် ဘုရားသခင်ထံ မကြာခဏ ဆုတောင်းသင့်သည်။ သင့်ကိုယ်သင် ဆင်ခြင်သုံးသပ်သင့်သည်။ သင်၏ လှည့်စားသော စိတ်သဘောထားကို ဘုရားနှုတ်ကပတ်တော်နှင့်အညီ ပိုင်းခြားသိမြင်ပြီး စိစစ်သင့်သည်။ ယင်း၏ အနှစ်သာရကို သတိမူမိသင့်သည်။ ထို့နောက်တွင် သင်သည် သင်၏ လှည့်စားခြင်းဖြစ်သော ဖောက်ပြန်ပျက်စီးသည့် စိတ်သဘောထားကို ဖယ်ရှားရန် မျှော်လင့်ချက်ရှိလိမ့်မည်။ လူအချို့သည် လှည့်စားသူများနှင့် ရိုးသားသူများကြား ကွာခြားချက်ကို ရှင်းလင်းစွာ မပြောဆိုနိုင်ပေ။ ယင်းမှာ ၎င်းတို့၏ အစွမ်းအစက ညံ့ဖျင်းလွန်းသည့် သဘောဖြစ်သည်။ လူအချို့က ၎င်းတို့၏ အစွမ်းအစနည်းခြင်း၊ မိုက်မဲခြင်း၊ မသိနားမလည်ခြင်း၊ ထိုးထွင်းအမြင်မရှိခြင်း၊ စကားကောင်းစွာမပြောတတ်ခြင်း၊ လူမှုရေးကျွမ်းကျင်မှုများ မရှိခြင်း၊ အလိမ်ခံရတတ်ခြင်းတို့အား ရိုးသားသည့် သက်သေအထောက်အထားအဖြစ် မကြာခဏ အသုံးပြုကြသည်။ ၎င်းတို့က “ကျွန်ုပ်သည် ရိုးသားလွန်းသည်။ ရလဒ်အနေဖြင့် အဆိုးဆုံးကို မကြာခဏ ကြုံရသည်။ အခြားလူများကို မည်သို့အခွင့်ကောင်းယူရမည်ကို ကျွန်ုပ်မသိ။ သို့တိုင်အောင် ကျွန်ုပ်သည် ရိုးသားသူဖြစ်သောကြောင့် ဘုရားသခင်က ကျွန်ုပ်အား နှစ်သက်သည်” ဟု အခြားလူများအား အစဉ်သဖြင့် ပြောဆိုသည်။ ဤစကားလုံးများသည် မှန်ကန်သလော။ ထိုသို့သော စကားများသည် အဓိပ္ပာယ်မရှိပေ။ လူတို့အား အထင်အမြင်မှားစေရန် စီမံထားခြင်းဖြစ်သည်။ ၎င်းတို့သည် မျက်နှာပြောင်ပြီး အရှက်မရှိပေ။ မိုက်မဲပြီး တုံးအသောသူများသည် မည်သို့ ရိုးသားနိုင်မည်နည်း။ ဤအရာတို့သည် မတူညီသောအရာနှစ်ခုဖြစ်သည်။ သင်လုပ်ဆောင်ခဲ့သော မိုက်မဲသောအရာများကို ရိုးသားမှုအဖြစ် မှတ်ယူခြင်းမှာ အမှားကြီးတစ်ခုဖြစ်သည်။ သူရူးများသည်ပင် မာနထောင်လွှားပြီး စိတ်ကြီးဝင်တတ်သည်၊ မိမိတို့ကိုယ်ကို အထင်ကြီးတတ်သည်ဆိုသည်ကို လူတိုင်း သိမြင်နိုင်သည်။ လူတို့သည် မည်မျှပင် မသိနားမလည်ဖြစ်ပြီး အစွမ်းအစကင်းမဲ့သည်ဖြစ်စေ အခြားလူများကို လိမ်ညာလှည့်စားနိုင်ဆဲဖြစ်သည်။ ဤအရာအားလုံးက အမှန်တရားမဟုတ်လော။ လူနုံလူအနှင့် အစွမ်းအစနည်းသောသူများသည် အမှန်တကယ်ပင် မကောင်းသောအရာ မည်သည့်အရာကိုမျှ လုံးဝ မလုပ်ဆောင်ကြသလော။ ၎င်းတို့တွင် အမှန်တကယ်ပင် ဖောက်ပြန်ပျက်စီးသော စိတ်သဘောထားများမရှိသလော။ ရှိသည်မှာ လုံးဝ သေချာ၏။ လူအချို့ကလည်း ၎င်းတို့သည် ရိုးသားပြီး အခြားလူများအား ၎င်းတို့၏ မုသားများကို ဖွင့်ပြောသည်ဟု ဆိုကြသည်။ သို့သော် ၎င်းတို့လုပ်ဆောင်သည့် ရှက်ဖွယ်သောအရာများကို ၎င်းတို့ ဖွင့်မပြောရဲပေ။ အသင်းတော်က ၎င်းတို့၏ ပြဿနာအတွက် ၎င်းတို့ကို ကိုင်တွယ်ဖြေရှင်းသောအခါ ၎င်းတို့သည် လက်မခံနိုင်ကြသကဲ့သို့ ကျိုးနွံနာခံနိုင်ခြင်း မရှိကြပေ။ နောက်ကွယ်တွင် ဟိုဟိုသည်သည် လှန်လှောရှာဖွေပြီး အမှန်တရားကို ဆွဲထုတ်ရန် နှစ်သက်ကြသည်။ ဤလှည့်စားသူမျိုးသည် သမ္မာတရားကို လုံးဝ လက်မခံသကဲ့သို့ ဘာဆိုဘာမျှ ကျိုးနွံနာခံခြင်း မရှိပေ။ သို့တိုင်အောင် မိမိကိုယ်ကို ရိုးသားသူဟု ထင်ဆဲဖြစ်သည်။ ဤသည်မှာ ထိုသူသည် လုံးဝပင် အရှက်မရှိခြင်း မဟုတ်လော။ ဤသည်မှာ လုံးလုံးပင် မိုက်မဲခြင်းဖြစ်သည်။ ဤသို့သောသူမျိုးသည် လုံးဝ မရိုးသားသကဲ့သို့ မာယာကင်းခြင်းလည်းမရှိပေ။ မိုက်မဲသောသူများသည် မိုက်မဲသောသူများသာဖြစ်ပြီး လူနုံလူအများသည်လူနုံလူအများဖြစ်သည်။ လှည့်စားခြင်းမရှိသော မာယာကင်းမဲ့သည့် သူများသာ ရိုးသားသည်။

လှည့်စားသောသူများကို မည်သို့ပိုင်းခြားသိမြင်နိုင်သနည်း။ လှည့်စားသောသူများ၏ အပြုအမူများမှာ အဘယ်နည်း။ ၎င်းတို့သည် မည်သူနှင့် ဆက်ဆံသည်ဖြစ်စေ၊ ပါဝင်ပတ်သက်သည်ဖြစ်စေ ၎င်းတို့တွင် အမှန်တကယ် မည်သို့ဖြစ်ပျက်နေသည်ကို မည်သူ့ကိုမျှ လုံးဝ စုံစမ်းစစ်ဆေးခွင့်မပြုပေ။ ၎င်းတို့သည် အစဉ်သဖြင့် အခြားလူများကို သတိထားကြသည်။ အမှုကိစ္စများကို အစဉ်သဖြင့် လူတို့၏ နောက်ကွယ်တွင် လုပ်ဆောင်နေကြပြီး၊ ၎င်းတို့ အမှန်တကယ် စဉ်းစားနေသည့်အရာကို လုံးဝ မပြောပေ။ တစ်ခါတစ်ရံတွင် မိမိကိုယ်ကို သိမြင်မှုအကြောင်းကို ၎င်းတို့က အနည်းငယ်ပြောကောင်းပြောနိုင်သည်။ သို့သော် အရေးပါသော အချက်များ၊ သို့မဟုတ် အဓိကကျသော စကားများကို ထုတ်မပြောပေ။ ၎င်းတို့သည် တစ်စုံတစ်ခုချွတ်ချော်သွားမည်ကို ကြောက်လန့်ကြသည်။ ၎င်းတို့သည် ၎င်းတို့၏ အားနည်းချက်များကို အခြားလူများက ရိပ်စားမိမည်ကို ကြောက်သဖြင့်၊ ဤအရာများကို အလွန်ပင် အထိမခံနိုင်ပေ။ ဤသည်မှာ လှည့်စားသော စိတ်သဘောထားတစ်မျိုးဖြစ်သည်။ ပြီးလျှင် လူအချို့သည် အခြားလူများက ၎င်းတို့အား မာယာကင်းသည်၊ ဒုက္ခခံနိုင်ပြီး ညည်းညူခြင်းမရှိ၊ သို့မဟုတ် ၎င်းတို့သည် ဝိညာဉ်ရေးရာပြည့်ဝပြီး သမ္မာတရားကို ချစ်ကာ လိုက်စားသည်ဟု ထင်စေရန်အလို့ငှာ တမင်ရည်ရွယ်၍ အယောင်ဆောင်ကြသည်။ ၎င်းတို့သည် ဤသို့သောသူမျိုးမဟုတ်သည်မှာ ရှင်းသည်။ သို့သော် အခြားလူများအတွက် ဤသို့ မလျှော့တမ်းဟန်လုပ်ကြသည်။ ဤသည်မှာလည်း လှည့်စားသော စိတ်သဘောထားဖြစ်သည်။ ထိုလှည့်စားသောသူများပြောသည့်၊ လုပ်ဆောင်သည့်အရာအားလုံး၏ နောက်ကွယ်တွင် ရည်ရွယ်ချက်တစ်ခုရှိသည်။ ၎င်းတို့တွင် မည်သည့်ရည်ရွယ်ချက်မျှမရှိလျှင် ပြောဆို၊ ပြုမူမည်မဟုတ်ပေ။ ထိုသို့လုပ်ဆောင်ရန် ၎င်းတို့ကို ထိန်းချုပ်သော စိတ်သဘောထားတစ်ခုက ၎င်းတို့အတွင်းတွင်ရှိသည်။ ယင်းမှာ လှည့်စားခြင်း စိတ်သဘောထားဖြစ်သည်။ လူတို့တွင် လှည့်စားသော စိတ်သဘောထားရှိသောအခါ ပြောင်းလဲရန် လွယ်ကူသလော။ သင်တို့သည် မည်မျှ ပြောင်းလဲပြီးကြပြီနည်း။ ရိုးသားခြင်းအား လိုက်စားသည့်လမ်းကြောင်းပေါ်သို့ သင်တို့ ဝင်ရောက်ပြီးဖြစ်သလော။ (ဝင်ရောက်ပြီးဖြစ်သည်။ ဤသည်မှာ ကျွန်ုပ်တို့ ကြိုးစားနေသည့် ဦးတည်ရာလမ်းကြောင်းဖြစ်သည်။) အဆင့်မည်မျှ သင်တို့ တက်လှမ်းပြီးပြီနည်း။ သို့မဟုတ် လုပ်ဆောင်လိုသည့်အဆင့်တွင် ပိတ်မိနေသလော။ (ယင်းမှာ ကျွန်ုပ်တို့ လုပ်ဆောင်လိုသည့်အရာသာ ဖြစ်နေဆဲဖြစ်သည်။ တစ်ခါတစ်ရံတွင် တစ်စုံတစ်ခုကို ကျွန်ုပ်တို့ လုပ်ဆောင်ပြီးမှသာ ယင်းသည် လှည့်စားခြင်းပါဝင်နေသည်၊ ကျွန်ုပ်တို့သည် လူတို့အား မှားယွင်းသော ထင်မြင်ချက်ကို ပေးဖို့ ကြိုးစားနေခြင်းဖြစ်သည်ဆိုသည်ကို သဘောပေါက်သည်။ ထိုအခါမှသာ ကျွန်ုပ်တို့သည် လှည့်စားနေခြင်းဖြစ်သည်ကို သဘောပေါက်ကြသည်။) ဤသည်မှာ လှည့်စားခြင်းဖြစ်သည်ကို သင်တို့ သဘောပေါက်သည်။ သို့သော် ဖောက်ပြန်ပျက်စီးသော စိတ်သဘောထားတစ်မျိုးဖြစ်သည်ကို သင်တို့ နားလည်သဘောပေါက်နိုင်သလော။ ပြီးလျှင် ဤလှည့်စားသောအရာများက မည်သည့်နေရာမှ လာသနည်း။ (ကျွန်ုပ်တို့၏ သဘာဝမှလာသည်။) မှန်သည်။ သင်တို့၏ သဘာဝမှလာပေသည်။ ဤဖောက်ပြန်ပျက်စီးသော အရာများသည် သင်တို့အား နှောင့်ယှက်သလော။ ထိုအရာများကို ရှောင်ရန် ခက်ခဲသည်။ ကိုင်တွယ်ဖြေရှင်းရန် ခက်ခဲသည်။ လွတ်မြောက်ရန် ခက်ခဲသည်။ ပြီးလျှင် အလွန်လည်း ဒုက္ခပေးတတ်သည်။ ဒုက္ခပေးတတ်အောင် မည်သည့်အရာက လုပ်ဆောင်သနည်း။ ထိုအရာများက သင့်အား နာကျင်စေသည်မှာ အဘယ်သို့ဖြစ်သနည်း။ (ကျွန်ုပ်တို့ ပြောင်းလဲလိုသော်လည်း၊ မလုပ်နိုင်သောအခါ အလွန်နာကျင်ရသည်။) ယင်းမှာ ရှုထောင့်တစ်ခုဖြစ်သည်။ သို့သော် ဤသည်မှာ ဒုက္ခပေးခြင်းအဖြစ် အကျုံးမဝင်ပေ။ လူတစ်ယောက်သည် လှည့်စားသော စိတ်သဘောထားတစ်ခု၏ ထိန်းချုပ်ခြင်းကို ခံရသောအခါ အခြားလူများကို အချိန်မရွေး၊ နေရာမရွေး လိမ်ညာလှည့်စားနိုင်သည်။ ၎င်းတို့ထံ မည်သည့်အရာ ဖြစ်ပျက်သည်ဖြစ်စေ လူများကို လိမ်ညာကာ အထင်အမြင်မှားစေရန် မုသားများအား မည်သို့ပြောရမည်ကို စဉ်းစားနေလိမ့်မည်။ ၎င်းတို့သည် မိမိတို့ကိုယ်ကို ထိန်းချုပ်လိုလျှင်ပင် မလုပ်ဆောင်နိုင်ပေ။ ယင်းမှာ တမင်ရည်ရွယ်၍မဟုတ်ဘဲ သူ့အလိုအလျောက်ဖြစ်ခြင်းဖြစ်သည်။ ဤသည်မှာ ပြဿနာတည်ရှိနေသည့် နေရာဖြစ်သည်။ ဤသည်မှာ စိတ်သဘောထားနှင့်ဆိုင်သော ပြဿနာတစ်ခုဖြစ်သည်။ လှည့်စားသော စိတ်သဘောထားက နည်းလမ်းမည်မျှဖြင့် ထုတ်ဖော်နိုင်သနည်း။ စစ်ဆေးခြင်း၊ လှည့်စားခြင်း၊ သတိထားခြင်းအပြင်၊ သံသယဝင်ခြင်း၊ ဟန်ဆောင်ခြင်း၊ သူတော်ကောင်းယောင်ဆောင်ခြင်းတို့ဖြင့် ထုတ်ဖော်ပြသည်။ ဤသို့သော အပြုအမူများက ဖော်ထုတ်ပြီး ထင်ရှားစေသော စိတ်သဘောထားသည် လှည့်စားခြင်းဖြစ်သည်။ ဤအကြောင်းအရာများကို မိတ်သဟာယဖွဲ့ပြီးနောက်တွင် လှည့်စားသော စိတ်သဘောထားအပေါ် သင်တို့ သာ၍ ရှင်းလင်းသော သိမြင်မှုရှိကြသလော။ သင်တို့တွင် “ကျွန်ုပ်သည် လှည့်စားသော စိတ်သဘောထားမရှိ။ ကျွန်ုပ်သည် လှည့်စားသောသူမဟုတ်ပေ။ ရိုးသားသူတစ်ယောက်ဖြစ်ရန် နီးစပ်သည်” ဟု ပြောသည့်သူ ရှိသေးသလော။ (မရှိပါ။) ရိုးသားသူတစ်ယောက်ဖြစ်ခြင်းဆိုသည်မှာ အတိအကျ မည်သည့်အရာဖြစ်သည်ကို အလွန် နားမလည်သောသူများစွာရှိသည်။ လူအချို့က ရိုးသားသူများသည် မာယာကင်းပြီး ဖြောင့်မတ်သောသူများ၊ ၎င်းတို့သွားသည့်နေရာတိုင်းတွင် အနိုင်ကျင့်ခံရပြီး အပယ်ခံရသူများ၊ သို့မဟုတ် နှေးကွေးပြီး အစဉ်သဖြင့် အခြားလူများထက် ပြောဆိုပြုမူခြင်း နောက်ကျသူများဖြစ်သည်ဟု ဆိုကြသည်။ အခြားလူများက အထင်သေးသည့် ဤသို့သော မိုက်မဲမှုကို ပါဝင်လုပ်ဆောင်သော လူအချို့နှင့် မသိနားမလည်သောသူများကလည်း မိမိတို့ကိုယ်ကို ရိုးသားသူများအဖြစ် ဖော်ပြကြသည်။ မိမိတို့ကိုယ်ကို နိမ့်ကျသည်ဟု ခံစားရသော၊ လူ့အဖွဲ့အစည်း၏ နိမ့်ကျသောအဆင့်အတန်းတွင်ရှိသည့် ပညာမတတ်သောသူများအားလုံးသည် ထို့အတူပင် ၎င်းတို့က ရိုးသားသူများဖြစ်သည်ဟု ဆိုကြသည်။ ၎င်းတို့၏ အမှားသည် မည်သည့်နေရာတွင် တည်ရှိသနည်း။ ရိုးသားသူတစ်ယောက်ဆိုသည်မှာ မည်သို့သောသူဖြစ်သည်ကို ၎င်းတို့ မသိကြပေ။ ၎င်းတို့၏ အထင်အမြင်လွဲမှားမှု အရင်းအမြစ်မှာ အဘယ်နည်း။ အဓိကအကြောင်းရင်းမှာ သမ္မာတရားအား ၎င်းတို့ နားမလည်ခြင်းဖြစ်သည်။ ဘုရားသခင်ပြောသည့် “ရိုးသားသောသူများ” သည် လူနုံလူအများ၊ ငတုံးငအများဖြစ်သည်၊ ပညာမတတ်၊ နှုတ်စလျှာစ နှေးကွေးသည်၊ အနိုင်ကျင့်ခံရပြီး ဖိနှိပ်ခံရသည်။ အလွယ်တကူ လှည့်စားခံရပြီး လိမ်လည်ခံရသည်ဟု ၎င်းတို့က ယုံကြည်ကြသည်။ သွယ်ဝိုက်ညွှန်းဆိုချက်မှာ ဘုရားသခင်၏ ကယ်တင်ခြင်းခံရသူများသည် အခြားလူများက မကြာခဏ ကြမ်းတမ်းစွာ ခိုင်းစေခံရသောသူများ၊ လူ့အဖွဲ့အစည်း၏ အောက်ခြေတွင်ရှိသော ထိုဦးနှောက်မရှိသည့် သူများဖြစ်သည်ဟူ၍ ဖြစ်သည်။ ဤနိမ့်ကျသော၊ ဆင်းရဲသောသူများကို မဟုတ်လျှင် ဘုရားသခင်က မည်သူကို ကယ်တင်မည်နည်း။ ဤသည်မှာ ၎င်းတို့ ယုံကြည်သည့်အရာမဟုတ်သလော။ ထိုသူများသည် အမှန်တကယ်ပင် ဘုရားသခင် ကယ်တင်သောသူများဖြစ်သလော။ ဤသည်မှာ ဘုရားသခင်၏ ရည်ရွယ်ချက်များကို မှားယွင်းစွာ အနက်ဖွင့်ခြင်းဖြစ်သည်။ ဘုရားသခင် ကယ်တင်သည့်သူများသည် သမ္မာတရားကို ချစ်သောသူများ၊ အစွမ်းအစနှင့် နားလည်သဘောပေါက်နိုင်စွမ်းရှိသော သူများဖြစ်သည်။ ၎င်းတို့အားလုံးသည် အသိတရားနှင့် အသိစိတ်ရှိသောသူများဖြစ်သည်။ ဘုရားသခင်၏ စေခိုင်းချက်ကို ဖြည့်ဆည်းပြီး ၎င်းတို့၏ တာဝန်ကို ကောင်းစွာထမ်းဆောင်နိုင်သောသူများဖြစ်သည်။ ၎င်းတို့သည် သမ္မာတရားကို လက်ခံနိုင်ပြီး၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်သောသူများဖြစ်သည်။ ဘုရားသခင်ကို အမှန်တကယ်ချစ်သောသူများ၊ ဘုရားသခင်ကို ကျိုးနွံနာခံကာ ဘုရားသခင်ကို ကိုးကွယ်သောသူများဖြစ်သည်။ ဤလူအများစုသည် လူ့အဖွဲ့အစည်း၏ အောက်ခြေမှ ဖြစ်သော်လည်း၊ အလုပ်သမားများ၊ လယ်သမားများ၏ မိသားစုများမှ ဖြစ်သော်လည်း ၎င်းတို့သည် နားဝေတိမ်တောင်ဖြစ်သောသူများ၊ ငနုံငအများ၊ သို့မဟုတ် အသုံးမကျသောလူများ သေချာပေါက် မဟုတ်ပေ။ ဆန့်ကျင်ဖက်အနေဖြင့်၊ ၎င်းတို့သည် သမ္မာတရားကို လက်ခံနိုင်သော၊ လက်တွေ့လုပ်ဆောင်ပြီး ကျိုးနွံနာခံနိုင်သော လူတော်များဖြစ်သည်။ ၎င်းတို့သည် ဘုရားသခင်နောက်သို့လိုက်ပြီး သမ္မာတရားနှင့် အသက်ကို ရရှိရန်အတွက် လောကီ ဂုဏ်ကျက်သရေနှင့် ချမ်းသာကြွယ်ဝမှုများကို စွန့်လွှတ်မည်ဖြစ်သော တရားမျှတခြင်းရှိသည့်သူများဖြစ်သည်။ ၎င်းတို့သည် အားလုံးထဲတွင် အမြော်အမြင်အရှိဆုံးသူများဖြစ်သည်။ ဤလူတို့အားလုံးသည် ဘုရားသခင်ကို အမှန်တကယ် ယုံကြည်ပြီး ဘုရားသခင်အတွက် မိမိတို့ကိုယ်ကို အမှန်တကယ် အသုံးခံသော ရိုးသားသည့်သူများဖြစ်သည်။ ၎င်းတို့သည် ဘုရားသခင်၏ အသိအမှတ်ပြုခြင်းနှင့် ကောင်းချီးများကို ရရှိနိုင်သည်။ ၎င်းတို့သည် ဘုရားသခင်၏ လူများအဖြစ်၊ ဘုရားသခင့် ဗိမာန်တော်၏ တိုင်များအဖြစ် စုံလင်ခြင်းခံရနိုင်သည်။ ၎င်းတို့သည် ရွှေ၊ ငွေနှင့် တန်ဖိုးရှိသော ကျောက်သံပတ္တမြားတို့နှင့်သက်ဆိုင်သောသူများဖြစ်သည်။ ဖယ်ရှားခြင်းခံရမည်မှာ ထိုနားဝေတိမ်တောင်ဖြစ်သောသူများ၊ မိုက်မဲသောသူများ၊ အဓိပ္ပာယ်မရှိသောသူများနှင့်၊ အသုံးမကျသောသူများဖြစ်သည်။ မယုံကြည်သူများနှင့် အဓိပ္ပာယ်မရှိသောသူများသည် ဘုရားသခင်၏ အမှုတော်နှင့် စီမံခန့်ခွဲမှုအစီအစဉ်ကို မည်သည့်အရာအဖြစ် မြင်ကြသနည်း။ အမှိုက်စွန့်ပစ်သည့်နေရာအဖြစ် မြင်ကြသည် မဟုတ်လော။ ဤလူတို့သည် အစွမ်းအစညံ့ဖျင်းရုံမကဘဲ အဓိပ္ပာယ်လည်းမရှိပေ။ ၎င်းတို့သည် ဘုရားနှုတ်ကပတ်တော်ကို မည်မျှ ဖတ်ပါစေ သမ္မာတရားကို နားမလည်နိုင်ပေ။ တရားဒေသနာမည်မျှကို ၎င်းတို့ ကြားသည်ဖြစ်စေ စစ်မှန်မှုထဲသို့ ဝင်ရောက်နိုင်စွမ်းမရှိပေ။ ၎င်းတို့သည် ဤမျှ မိုက်မဲလျှင် ကယ်တင်ခြင်းခံရနိုင်သေးသလော။ ဘုရားသခင်သည် ဤလူစားမျိုးကို အလိုရှိနိုင်သလော။ ၎င်းတို့သည် ယုံကြည်သူဖြစ်သည်မှာ နှစ်မည်မျှကြာသည်ဖြစ်စေ မည်သည့်သမ္မာတရားကိုမျှ နားမလည်သေးပေ။ အဓိပ္ပာယ်မရှိသောအရာများကို ပြောနေဆဲဖြစ်သည်။ သို့တိုင်အောင် ၎င်းတို့သည် မိမိတို့ကိုယ်ကို ရိုးသားသည်ဟု သတ်မှတ်ဆဲဖြစ်သည်။ ၎င်းတို့တွင် အရှက်မရှိသလော။ ဤသို့သောလူတို့သည် သမ္မာတရားကို နားမလည်ပေ။ ၎င်းတို့သည် ဘုရားသခင်၏ ရည်ရွယ်ချက်များကို အစဉ်သဖြင့် မှားယွင်းစွာ အနက်ဖွင့်ကြသည်။ သို့တိုင်အောင် ၎င်းတို့သွားသည့် နေရာတိုင်းတွင် ၎င်းတို့၏ မှားယွင်းသော အနက်ဖွင့်မှုများကို ရှည်လျားစွာပြောဆိုကြပြီး သမ္မာတရားအဖြစ် ဟောပြောကြသည်။ လူတို့အား “အနည်းငယ် အနိုင်ကျင့်ခံရခြင်းသည် ကောင်းသည်။ လူတို့ အနည်းငယ် ဆုံးရှုံးသင့်သည်။ အနည်းငယ် မိုက်မဲသင့်သည်။ ဤသူတို့သည် ဘုရားသခင်၏ ကယ်တင်ခြင်းခံရသူများဖြစ်ပြီး ဘုရားသခင် ကယ်တင်မည့်သူများဖြစ်သည်” ဟု ပြောကြသည်။ ထိုသို့သောအရာများကို ပြောသည့်သူများသည် စက်ဆုပ်ရွံရှာဖွယ်ဖြစ်သည်။ ဤအရာက ဘုရားသခင်ကို အလွန်ပင် အရှက်ရစေသည်။ အလွန်ပင် စက်ဆုပ်ရွံရှာဖွယ်ကောင်းလှသည်တကား။ ဘုရားသခင့် နိုင်ငံတော်၏ တိုင်များနှင့် ဘုရားသခင် ကယ်တင်သော အောင်မြင်သူများအားလုံးသည် သမ္မာတရားကို နားလည်သောသူများဖြစ်ပြီး အမြော်အမြင်ရှိသူများဖြစ်သည်။ ဤလူတို့သည် ကောင်းကင်နိုင်ငံတော်တွင် ဝေစုတစ်ခု ရရှိမည့်သူများဖြစ်သည်။ မိုက်မဲပြီး မသိနားမလည်သောသူများ၊ အရှက်ကင်းမဲ့ပြီး အသိစိတ်မရှိသောသူများ၊ သမ္မာတရားအား နားလည်ခြင်း တစ်စွန်းတစ်စမျှမရှိသောသူများ၊ ငနုံငအများ၊ လူနုံလူအများဖြစ်သော သူတို့အားလုံးသည် အသုံးမကျသောသူများဖြစ်သည်မဟုတ်လော။ ထိုသို့သော သူတို့သည် ကောင်းကင်နိုင်ငံတော်တွင် အဘယ်သို့ ဝေစုတစ်ခု ရရှိနိုင်မည်နည်း။ ဘုရားသခင် ပြောဆိုသည့် ရိုးသားသူများသည် သမ္မာတရားကို နားလည်သည်နှင့် သမ္မာတရားကို လက်တွေ့လုပ်ဆောင်နိုင်သော၊ အမြော်အမြင်ရှိပြီး လိမ္မာပါးနပ်သော၊ ဘုရားသခင်ထံသို့ ရိုးရှင်းစွာ ဖွင့်ပြောသော၊ စည်းမျဉ်းနှင့်အညီ လုပ်ဆောင်ပြီး ဘုရားသခင်အား လုံးဝ ကျိုးနွံနာခံသောသူများဖြစ်သည်။ ဤလူတို့အားလုံးသည် ဘုရားသခင်ကို ကြောက်ရွံ့သော စိတ်နှလုံးများရှိကြပြီး စည်းမျဉ်းနှင့်အညီ အမှုအရာများကို လုပ်ဆောင်ခြင်း၌ အာရုံစိုက်ကြသည်။ ၎င်းတို့အားလုံးသည် ဘုရားသခင်အပေါ် အကြွင်းမဲ့ ကျိုးနွံနာခံခြင်းကို လိုက်စားကြပြီး ၎င်းတို့၏ စိတ်နှလုံးထဲတွင် ဘုရားသခင်ကို ချစ်ကြသည်။ ၎င်းတို့သည်သာ အမှန်တကယ် ရိုးသားသူများဖြစ်သည်။ လူတစ်ယောက်သည် ရိုးသားခြင်းက မည်သည့်အရာဆိုလိုသည်ကို မသိလျှင်၊ ရိုးသားသူများ၏ အနှစ်သာရသည် ဘုရားသခင်အပေါ် အကြွင်းမဲ့ ကျိုးနွံနာခံခြင်း၊ ဘုရားသခင်ကို ကြောက်ရွံ့ခြင်း၊ မကောင်းမှုကို ရှောင်ကြဉ်ခြင်းတို့ဖြစ်သည်ကို မမြင်နိုင်လျှင်၊ သို့မဟုတ် ရိုးသားသူများသည် သမ္မာတရားကို ချစ်သောကြောင့်၊ ဘုရားသခင်ကို ချစ်သောကြောင့်၊ သမ္မာတရားကို လက်တွေ့လုပ်ဆောင်သောကြောင့် ရိုးသားကြခြင်းဖြစ်သည်ကို မမြင်နိုင်လျှင် ဤသို့သောသူမျိုးသည် အလွန်မိုက်မဲပြီး အမှန်ပင် ပိုင်းခြားသိမြင်မှု ကင်းမဲ့သည်။ ရိုးသားသူများသည် လူတို့ ထင်မြင်သကဲ့သို့ မာယာကင်းသော၊ နားဝေတိမ်တောင်ဖြစ်သော၊ မသိနားမလည်သော၊ မိုက်မဲသောပုဂ္ဂိုလ်များ လုံးဝမဟုတ်ပေ။ ၎င်းတို့သည် အသိတရားနှင့် အသိစိတ်ရှိသည့် သာမန်လူ့သဘာဝရှိသောသူများဖြစ်သည်။ ရိုးသားသူများနှင့်ပတ်သက်ပြီး လိမ္မာပါးနပ်သောအရာမှာ ၎င်းတို့သည် ဘုရားနှုတ်ကပတ်တော်ကို နားထောင်ပြီး ရိုးသားနိုင်သည်။ ဤအတွက်ကြောင့် ၎င်းတို့သည် ဘုရားသခင်၏ ကောင်းချီးကို ခံစားရခြင်းဖြစ်သည်။

လူတို့အား ရိုးသားရန် တောင်းဆိုသည့် ဘုရားသခင်၏ တောင်းဆိုချက်ထက် မည်သည့်အရာမျှ ပို၍ အရေးမပါပေ။ ဘုရားသခင်သည် လူတို့အား သူ၏ ရှေ့တွင် အသက်ရှင်ရန်၊ သူ၏ စိစစ်မှုကို လက်ခံရန်၊ အလင်းထဲတွင် အသက်ရှင်ရန် တောင်းဆိုနေသည်။ ရိုးသားသူများသာ စစ်မှန်သော လူသားမျိုးနွယ်ဝင်များ ဖြစ်သည်။ မရိုးသားသောသူများသည် သားရဲတိရစ္ဆာန်များဖြစ်သည်။ လူသား၏ အဝတ်အစားဖြင့် သွားလာနေကြသော တိရစ္ဆာန်များဖြစ်သည်။ လူသားများမဟုတ်ပေ။ ရိုးသားသူတစ်ယောက်ဖြစ်ခြင်းကို လိုက်စားရန်အတွက် ဘုရားသခင်၏ သတ်မှတ်ချက်များနှင့်အညီ ပြုမူရမည်။ သင်သည် တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းတို့ကို ကြုံရမည်။ သင်၏ ဖောက်ပြန်ပျက်စီးသော စိတ်သဘောထားက သန့်စင်သွားပြီး သမ္မာတရားအား လက်တွေ့လုပ်ဆောင်နိုင်ကာ ဘုရားနှုတ်ကပတ်တော်အတိုင်း အသက်ရှင်နိုင်သောအခါ ထိုအခါမှသာ သင်သည် ရိုးသားသူတစ်ယောက်ဖြစ်လိမ့်မည်။ မသိနားမလည်သော၊ မိုက်မဲသော၊ မာယာကင်းသောသူများသည် လုံးဝ ရိုးသားသူများမဟုတ်ပေ။ ဘုရားသခင်သည် လူတို့အား ရိုးသားရန် တောင်းဆိုခြင်းအားဖြင့်၊ သူသည် လူတို့အား သာမန်လူ့သဘာဝကို ပိုင်ဆိုင်ရန်၊ ၎င်းတို့၏ လှည့်စားခြင်းနှင့် အယောင်ဆောင်ခြင်းကို ဖယ်ရှားရန်၊ အခြားလူများကို လိမ်ညာခြင်း၊ လှည့်စားခြင်းမပြုရန်၊ ၎င်းတို့၏ တာဝန်ကို သစ္စာရှိစွာဖြင့် ထမ်းဆောင်ရန်နှင့် သူ့အား အမှန်တကယ် ချစ်ပြီး ကျိုးနွံနာခံနိုင်ရန် တောင်းဆိုနေခြင်းဖြစ်သည်။ ဤပုဂ္ဂိုလ်များသည်သာ ဘုရားသခင်၏ နိုင်ငံတော်သားများ ဖြစ်သည်။ လူတို့အား ခရစ်တော်၏ စစ်သားကောင်းများဖြစ်ရန် ဘုရားသခင်က တောင်းဆိုသည်။ ခရစ်တော်၏ စစ်သားကောင်းများဆိုသည်မှာ အဘယ်နည်း။ ၎င်းတို့သည် သမ္မာတရား စစ်မှန်မှုဖြင့် ပြင်ဆင်ထားပြီး ခရစ်တော်နှင့် စိတ်နှလုံး တစ်လုံးတစ်ဝတည်းရှိရမည်။ အချိန်မရွေး၊ နေရာမရွေး ဘုရားသခင်ကို ချီးမြှောက်ပြီး သက်သေခံနိုင်ရမည်။ စာတန်နှင့် စစ်ပွဲဆင်နွှဲရန် သမ္မာတရားကို အသုံးပြုနိုင်ရမည်။ အရာခပ်သိမ်းတွင် ဘုရားသခင်ဘက်မှ ရပ်တည်ရမည်။ သက်သေခံရမည်။ သမ္မာတရား စစ်မှန်မှုအတိုင်း အသက်ရှင်နေထိုင်ရမည်။ ၎င်းတို့သည် စာတန်ကို အရှက်ရစေပြီး ဘုရားသခင်အတွက် အံ့ဖွယ်ကောင်းသော အောင်မြင်မှုများကို ရယူနိုင်ရမည်။ ဤသည်မှာ ခရစ်တော်၏ စစ်သားကောင်းများဖြစ်ခြင်းဟု ဆိုလိုသည့်အရာ ဖြစ်သည်။ ခရစ်တော်၏ စစ်သားကောင်းများမှာ အောင်မြင်သူများဖြစ်သည်။ စာတန်ကို အောင်မြင်သူများဖြစ်သည်။ ဘုရားသခင်က လူတို့အား ရိုးသားရန်၊ လှည့်စားခြင်းမပြုရန် တောင်းဆိုရာတွင် သူသည် လူတို့အား ငတုံးငအများဖြစ်ရန် တောင်းဆိုခြင်းမဟုတ်ဘဲ ၎င်းတို့၏ လှည့်စားသော စိတ်သဘောထားများကို ဖယ်ရှားရန်၊ ဘုရားသခင်အား ကျိုးနွံနာခံခြင်းကို ရရှိပြီး ဘုရားသခင်အပေါ် ဘုန်းအသရေကို ယူဆောင်ရန် တောင်းဆိုခြင်းဖြစ်သည်။ ဤသည်မှာ သမ္မာတရားအား လက်တွေ့လုပ်ဆောင်ခြင်းအားဖြင့် ရရှိနိုင်သည့်အရာဖြစ်သည်။ ဤသည်မှာ မိမိ၏ အပြုအမူ ပြောင်းလဲခြင်းမဟုတ်။ ပို၍စကားပြောဆိုခြင်း၊ သို့မဟုတ် လျော့၍ စကားပြောဆိုခြင်းနှင့် မသက်ဆိုင်သကဲ့သို့ ပြုမူဆောင်ရွက်သည့်ပုံစံနှင့်လည်း မသက်ဆိုင်ပေ။ ထိုထက် မိမိ၏ ပြောဆိုပြုမူမှုများနောက်ကွယ်ရှိ ရည်ရွယ်ချက်၊ မိမိ၏ အတွေးများ၊ အယူအဆများ၊ ရည်မှန်းချက်များ၊ လိုအင်ဆန္ဒများနှင့် သက်ဆိုင်သည်။ ဖောက်ပြန်ပျက်စီးသော စိတ်သဘောထား ထုတ်ဖော်ပြမှုနှင့် လည်းကောင်း၊ မှားယွင်းခြင်းနှင့်လည်းကောင်း သက်ဆိုင်သောအရာမှန်သမျှသည် အရင်းအမြစ်မှနေ၍ ပြောင်းလဲရမည်။ ဤသို့အားဖြင့် သမ္မာတရားနှင့် ကိုက်ညီမည်ဖြစ်သည်။ စိတ်သဘောထားပြောင်းလဲခြင်းကို စွမ်းဆောင်ရရှိဖို့ဆိုလျှင် စာတန်၏ စိတ်သဘောထား အနှစ်သာရကို ရိပ်စားနိုင်ရမည်။ သင်သည် လှည့်စားသော စိတ်သဘောထား၏ အနှစ်သာရကို ရိပ်စားနိုင်လျှင်၊ ယင်းသည် စာတန်၏ စိတ်သဘောထားဖြစ်ပြီး နတ်ဆိုး၏ စရိုက်ဖြစ်သည်ကို မြင်နိုင်လျှင်၊ စာတန်ကို မုန်းတီးပြီး နတ်ဆိုးကို စွန့်ပစ်နိုင်လျှင် သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားရန် သင့်အတွက် လွယ်ကူလိမ့်မည်။ သင့်အတွင်းတွင် လှည့်စားသော အခြေအနေရှိသည်ကို သင်မသိလျှင်၊ လှည့်စားသော စိတ်သဘောထား ထုတ်ဖော်ပြမှုများကို သင် သတိပြုမိလျှင်၊ ဤအရာကို ဖြေရှင်းရန်အတွက် သမ္မာတရားအား မည်သို့ရှာဖွေရမည်ကို သင် သိလိမ့်မည်မဟုတ်ပေ။ သင်၏ လှည့်စားသောစိတ်သဘောထားကို ပြောင်းလဲရန် ခက်ခဲလိမ့်မည်။ သင်သည် သင့်ထဲတွင် မည်သည့်အရာများ ထုတ်ဖော်ပြသည်၊ ထိုအရာများသည် ဖောက်ပြန်ပျက်စီးသော စိတ်သဘောထား၏ မည်သည့်သွင်ပြင်လက္ခဏာဖြစ်သည်တို့ကို ဦးစွာ သိမြင်ရမည်။ သင် ထုတ်ဖော်ပြသောအရာများသည် လှည့်စားသော စိတ်သဘောထားနှင့်သက်ဆိုင်လျှင် သင်၏ စိတ်နှလုံးမှ ယင်းကို မုန်းလိမ့်မည်လော။ သင် မုန်းလျှင်၊ မည်သို့ပြောင်းလဲသင့်သနည်း။ သင်၏ ရည်ရွယ်ချက်များကို သင် ပြုပြင်ပြီး သင်၏ အမြင်များကို အမှန်ပြင်ရမည်။ သင်၏ ပြဿနာများကို ဖြေရှင်းရန်အတွက် ဤကိစ္စနှင့်ပတ်သက်ပြီး သမ္မာတရားကို သင် ဦးစွာ ရှာဖွေရမည်။ ဘုရားသခင်တောင်းဆိုသည့်အရာကို ရရှိပြီး သူ့ကို ကျေနပ်စေရန် ကြိုးပမ်းရမည်။ ဘုရားသခင်၊ သို့မဟုတ် အခြားလူများနှင့် အနည်းငယ်မိုက်မဲသော၊ မသိနားမလည်သောသူများကိုပင် လှည့်စားဖို့ မကြိုးစားသောသူတစ်ယောက် ဖြစ်လာရမည်။ မိုက်မဲပြီး မသိနားမလည်သော သူတစ်ယောက်ကို လှည့်စားဖို့ ကြိုးစားခြင်းသည် အလွန်ပင် အကျင့်ပျက်ပေသည်။ ဤသို့လုပ်ဆောင်ခြင်းသည် သင့်အား နတ်ဆိုးဖြစ်စေသည်။ သင်သည် ရိုးသားသောသူတစ်ယောက်ဖြစ်ရန်အတွက် မည်သူ့ကိုမဆို လှည့်စားခြင်း၊ လိမ်ညာခြင်းမပြုရပေ။ သို့ရာတွင် နတ်ဆိုးများနှင့် စာတန်ကိုမူ သင်၏ စကားများကို ဉာဏ်ရှိရှိဖြင့် ရွေးချယ်ရမည်။ မရွေးချယ်လျှင်၊ သင်သည် ၎င်းတို့၏ အရူးလုပ်ခြင်းကို ခံရပြီး ဘုရားသခင်အား အရှက်ရစေဖို့ ဖြစ်နိုင်ခြေရှိသည်။ သင်၏ စကားများကို ဉာဏ်ရှိစွာ ရွေးချယ်ပြီး သမ္မာတရားအား လက်တွေ့လုပ်ဆောင်ခြင်းအားဖြင့်သာ စာတန်ကို အောင်မြင်ပြီး အရှက်ရစေနိုင်လိမ့်မည်။ မသိနားမလည်သောလူများ၊ မိုက်မဲပြီး၊ ခေါင်းမာသောသူများသည် သမ္မာတရားကို မည်သည့်အခါမျှ နားလည်နိုင်လိမ့်မည်မဟုတ်ပေ။ ၎င်းတို့သည် စာတန်က အထင်အမြင်မှားစေခြင်း၊ ဆော့ကစားခြင်း၊ နင်းခြေခြင်းကိုသာ ခံရနိုင်ပြီး အဆုံးတွင် ဝါးမျိုခြင်းကို ခံရနိုင်သည်။

ဆက်လက်၍ လေးခုမြောက် စိတ်သဘောထားအမျိုးအစားကို ပြောကြစို့။ စုဝေးပွဲများပြုလုပ်စဉ်အချိန်တွင် လူအချို့သည် ၎င်းတို့ကိုယ်တိုင်၏ အခြေအနေများနှင့်ပတ်သက်ပြီး အနည်းငယ် မိတ်သဟာယဖွဲ့နိုင်သော်လည်း၊ ပြဿနာ၏ အနှစ်သာရနှင့်ပတ်သက်လာသည့်အခါ၊ ၎င်းတို့၏ တစ်ကိုယ်ရေရည်ရွယ်ချက်များ၊ အယူအဆများနှင့်ပတ်သက်လာသည့်အခါ၊ ၎င်းတို့ ခေါင်းရှောင်လာကြသည်။ လူတို့က ၎င်းတို့ကို ရည်ရွယ်ချက်များ၊ ရည်မှန်းချက်များရှိသည်ဟု ဖော်ထုတ်သောအခါ ၎င်းတို့က ခေါင်းညိတ်ပြီး ဝန်ခံသည့် ပုံစံရှိသည်။ သို့သော် လူတို့က မည်သည့်အရာကိုဆို ပို၍ နက်နဲစွာ ဖော်ထုတ်ရန်၊ သို့မဟုတ် စိတ်ဖြာလေ့လာဆွေးနွေးရန် ကြိုးစားသောအခါ ၎င်းတို့က မခံနိုင်ပေ။ ထ၍ ထွက်သွားကြသည်။ ၎င်းတို့သည် အဘယ်ကြောင့် အရေးပါသောအချိန်တွင် အခွင့်အရေးကို လက်လွှတ်ဆုံးရှုံးကြသနည်း။ (၎င်းတို့သည် သမ္မာတရားကို လက်မခံသကဲ့သို့ ၎င်းတို့၏ ကိုယ်ပိုင်ပြဿနာများကို ရင်ဆိုင်လိုစိတ်မရှိကြသောကြောင့်ဖြစ်သည်။) ဤသည်မှာ စိတ်သဘောထား၏ ပြဿနာတစ်ခုဖြစ်သည်။ ၎င်းတို့သည် ၎င်းတို့အတွင်းတွင်ရှိသော ပြဿနာများကို ဖြေရှင်းရန်အလို့ငှာ သမ္မာတရားကို ရှာဖွေရန် မလိုလားသောအခါ ဤသည်မှာ ၎င်းတို့သည် သမ္မာတရားကို ကြိုက်နှစ်သက်ခြင်းမရှိဟု မဆိုလိုသလော။ အချို့သော ခေါင်းဆောင်များ၊ အမှုဆောင်များသည် မည်သို့သော တရားဒေသနာမျိုးကို ကြားနာလိုစိတ် မရှိဆုံးဖြစ်သနည်း။ (အန္တိခရစ်များနှင့် အယောင်ဆောင်ခေါင်းဆောင်များကို မည်သို့ ပိုင်းခြားသိမြင်ရမည်နှင့် သက်ဆိုင်သည့် တရားဒေသနာများဖြစ်သည်။) မှန်သည်။ ၎င်းတို့က “အန္တိခရစ်များနှင့် အယောင်ဆောင်ခေါင်းဆောင်များကို ခွဲခြားဖော်ထုတ်ခြင်းနှင့် ဖာရိရှဲများအကြောင်း ပြောဆိုခြင်းများအားလုံးကို အဘယ်ကြောင့် ဆက်၍ များစွာပြောဆိုနေသနည်း။ သင့်ကြောင့် ငါစိတ်ဖိစီးသည်” ဟူ၍ စဉ်းစားကြသည်။ အယောင်ဆောင်ခေါင်းဆောင်များနှင့် အမှုဆောင်များကို ခွဲခြားဖော်ထုတ်ခြင်းအား ဆွေးနွေးပြောဆိုခြင်းရှိမည်ကို ကြားလျှင် ၎င်းတို့သည် ထွက်သွားရန်အတွက် မည်သည့်ဆင်ခြေကိုမဆို ရှာကြသည်။ ဤတွင် “ထွက်သွားရန်” ဆိုသည်မှာ မည်သည့်အရာကို ဆိုလိုသနည်း။ ဤသည်မှာ အခွင့်အရေးကို လက်လွှတ်ဆုံးရှုံးခြင်း၊ ပုန်းကွယ်ခြင်းကို ရည်ညွှန်းသည်။ ၎င်းတို့သည် အဘယ်ကြောင့် ပုန်းကွယ်ဖို့ ကြိုးစားသနည်း။ အခြားလူများက အမှန်တရားများကို ပြောသောအခါ သင်သည် နားထောင်သင့်သည်။ နားထောင်ခြင်းက သင့်အတွက် ကောင်းသည်။ ပြင်းထန်သော၊ သို့မဟုတ် လက်ခံရန် ခက်ခဲသည်ဟု သင်မြင်သောအရာများကို ချရေးပြီး မှတ်သားလော့။ ထို့နောက်တွင် ဤအရာများကို မကြာခဏ စဉ်းစားသင့်သည်။ ဖြည်းဖြည်း လက်ခံပြီး ဖြည်းဖြည်း ပြောင်းလဲသင့်သည်။ ဤသို့ဆိုလျှင် အဘယ်ကြောင့် ပုန်းကွယ်ကြသနည်း။ ဤဝေဖန်အပြစ်တင်သည့်စကားများသည် အလွန်ပြင်းထန်သည်၊ နားထောင်ဖို့ မလွယ်ကူဟု ဤသို့သောသူများက ခံစားရသည်။ ထို့ကြောင့် ၎င်းတို့အတွင်းတွင် အာခံခြင်း၊ ရွံမုန်းခြင်းဖြစ်လာသည်။ ၎င်းတို့က “ငါသည် အန္တိခရစ်၊ သို့မဟုတ် အယောင်ဆောင်ခေါင်းဆောင်မဟုတ်ပါ။ အဘယ်ကြောင့် ငါ့အကြောင်းကို ဆက်၍ပြောနေသနည်း။ အခြားလူများအကြောင်းကို အဘယ်ကြောင့်မပြောသနည်း။ ဆိုးယုတ်သောလူများကို ခွဲခြားဖော်ထုတ်ခြင်းအကြောင်းကို တစ်ခုခုပြောပါ။ ငါ့အကြောင်းကို မပြောနှင့်” ဟူ၍ မိမိတို့ဘာသာ ပြောဆိုကြသည်။ ၎င်းတို့သည် ရှောင်လွှဲလာပြီး ဆန့်ကျင်လာသည်။ ဤသည်မှာ မည်သည့်စိတ်သဘောထားဖြစ်သနည်း။ ၎င်းတို့သည် သမ္မာတရားကို လက်ခံလိုစိတ်မရှိလျှင်၊ မိမိတို့ကိုယ်ကို ခုခံကာကွယ်လျက် အစဉ်သဖြင့် ကျိုးကြောင်းပြပြောဆိုပြီး ငြင်းခုံနေလျှင် ဤတွင် ဖောက်ပြန်ပျက်စီးသော စိတ်သဘောထား၏ ပြဿနာတစ်ခုမရှိသလော။ ဤသည်မှာ သမ္မာတရားအား မနှစ်သက်ခြင်းစိတ်သဘောထားဖြစ်သည်။ ခေါင်းဆောင်များ၊ အမှုဆောင်များတွင် ဤအခြေအနေမျိုးရှိသည်။ ဤသို့ဆိုလျှင် သာမန်ညီအစ်ကိုမောင်နှမများတွင် အဘယ်သို့ဖြစ်သနည်း။ (၎င်းတို့တွင်လည်း ဤအခြေအနေမျိုးရှိပါသည်။) လူတိုင်းက ပထမဆုံး တွေ့ဆုံသောအခါတွင် ၎င်းတို့အားလုံးသည် အလွန်ချစ်ခင်တတ်ကြပြီး စကားများနှင့် အယူဝါဒများကို သံယောင်လိုက်ပြီးပြောဖို့ အလွန်နှစ်သက်ကြသည်။ ၎င်းတို့အားလုံးက သမ္မာတရားကို ချစ်သည်ဟု ထင်ရသည်။ သို့သော် တစ်ကိုယ်ရေပြဿနာများ၊ တကယ့်အခက်အခဲများနှင့်ပတ်သက်လာသည့်အခါ၊ လူများစွာက ဆွံ့အသွားကြသည်။ ဥပမာ လူအချို့သည် အိမ်ထောင်အားဖြင့် စဉ်ဆက်မပြတ် ချုပ်ချယ်ခြင်းခံရသည်။ ၎င်းတို့သည် တာဝန်ထမ်းဆောင်လိုစိတ်၊ သို့မဟုတ် သမ္မာတရားအား လိုက်စားလိုစိတ်မရှိဖြစ်လာကြသည်။ အိမ်ထောင်သည် ၎င်းတို့၏ အကြီးဆုံး အတားအဆီးနှင့် အကြီးဆုံး ဝန်ထုပ်ဝန်ပိုးဖြစ်လာသည်။ စုဝေးပွဲများတွင် လူတိုင်းက ဤအခြေအနေကို မိတ်သဟာယဖွဲ့သောအခါတွင် ၎င်းတို့သည် အခြားလူများ မိတ်သဟာယဖွဲ့သည့် စကားများကို ၎င်းတို့ကိုယ်တိုင်နှင့် ယှဉ်ကြည့်ပြီး ၎င်းတို့အကြောင်းကို ပြောနေသည်ဟု ခံစားကြရသည်။ ၎င်းတို့က “သင်တို့က သမ္မာတရားအား မိတ်သဟာယဖွဲ့ခြင်းသည် ကျွန်ုပ်အတွက် ပြဿနာမရှိပါ။ သို့သော် အဘယ်ကြောင့် ကျွန်ုပ်အကြောင်း ထုတ်ပြောသနည်း။ သင်တို့တွင် မည်သည့်ပြဿနာမျှမရှိသလော။ အဘယ်ကြောင့် ကျွန်ုပ်အကြောင်းကိုသာ ပြောသနည်း” ဟူ၍ ဆိုကြသည်။ ဤသည်မှာ မည်သည့် စိတ်သဘောထားဖြစ်သနည်း။ သင်တို့သည် သမ္မာတရားကို မိတ်သဟာယဖွဲ့ရန် စုဝေးသောအခါ တကယ့်ပြဿနာများကို ပိုင်းခြားစိစစ်ပြီး လူတိုင်းအား ဤပြဿနာများနှင့်ပတ်သက်၍ ၎င်းတို့၏ နားလည်မှုကို ပြောခွင့်ပြုရမည်။ ထိုအခါမှသာ သင်တို့သည် မိမိကိုယ်ကို သိမြင်ပြီး သင်တို့၏ ပြဿနာများကို ဖြေရှင်းနိုင်သည်။ လူတို့သည် ဤအရာကို အဘယ်ကြောင့် လက်မခံနိုင်သနည်း။ လူတို့သည် ပြုပြင်ခြင်းကို လက်ခံနိုင်စွမ်းမရှိသကဲ့သို့ သမ္မာတရားကို လက်မခံနိုင်သောအခါ မည်သည့်စိတ်သဘောထားဖြစ်သနည်း။ သင်တို့သည် ဤအရာကို ရှင်းလင်းစွာ ပိုင်းခြားသိမြင်သင့်သည် မဟုတ်လော။ ဤအရာအားလုံးသည် သမ္မာတရားအား မနှစ်သက်ခြင်း၏ သရုပ်သကန်များ ဖြစ်သည်။ ဤသည်မှာ ပြဿနာ၏ အနှစ်သာရဖြစ်သည်။ လူတို့သည် သမ္မာတရားကို မနှစ်သက်သောအခါ၊ သမ္မာတရားကို လက်ခံရန် ၎င်းတို့အတွက် အလွန်ခက်ခဲသည်။ ၎င်းတို့သည် သမ္မာတရားကို လက်မခံနိုင်လျှင် ၎င်းတို့၏ ဖောက်ပြန်ပျက်စီးသော စိတ်သဘောထားက ပြုပြင်၍ ရနိုင်သလော။ (မရနိုင်ပါ။) ဤသို့ဆိုလျှင် ဤသို့သောသူတစ်ယောက်၊ သမ္မာတရားကို လက်ခံနိုင်စွမ်းမရှိသောသူတစ်ယောက်သည် သမ္မာတရားကို လက်ခံရရှိနိုင်သလော။ ဘုရားသခင်၏ ကယ်တင်ခြင်းကို ခံရနိုင်သလော။ သေချာပေါက် မခံရနိုင်ပေ။ သမ္မာတရားကို လက်မခံသောသူတို့သည် ဘုရားသခင်ကို ရိုးသားစစ်မှန်စွာ ယုံကြည်သလော။ လုံးဝ မယုံကြည်ပေ။ ဘုရားသခင်ကို အမှန်တကယ် ယုံကြည်သောသူတို့၏ အရေးကြီးဆုံး သွင်ပြင်လက္ခဏာသည် သမ္မာတရားကို လက်ခံနိုင်ခြင်းဖြစ်သည်။ သမ္မာတရားကို လက်မခံနိုင်သောသူတို့သည် ဘုရားသခင်အား လုံးဝ ရိုးသားစစ်မှန်စွာ မယုံကြည်ပေ။ ထိုသို့သောသူတို့သည် တရားဒေသနာဟောကြားနေစဉ်တွင် ငြိမ်သက်စွာ ထိုင်နိုင်သလော။ ၎င်းတို့သည် တစ်ခုတလေကို ရရှိနိုင်သလော။ မရရှိနိုင်ပေ။ ဤသည်မှာ အဘယ်ကြောင့်ဆိုသော် တရားဒေသနာများသည် လူတို့၏ အမျိုးမျိုးသော ဖောက်ပြန်ပျက်စီးသည့် အခြေအနေများကို ဖော်ထုတ်သောကြောင့်ဖြစ်သည်။ ဘုရားနှုတ်ကပတ်တော်များ၏ ပိုင်းခြားစိစစ်ခြင်းမှတစ်ဆင့် လူတို့သည် အသိပညာကို ရရှိသည်။ ထို့နောက် လက်တွေ့လုပ်ဆောင်မှု စည်းမျဉ်းများကို ဆက်လက်၍ မိတ်သဟာယဖွဲ့ခြင်းအားဖြင့် ၎င်းတို့သည် လက်တွေ့လုပ်ဆောင်မှုလမ်းကြောင်းတစ်ခုကို ရရှိသည်။ ဤသို့ဖြင့် အကျိုးသက်ရောက်မှုတစ်ခုကို ရရှိပေသည်။ ထိုသို့သောလူတို့သည် ဖော်ထုတ်ခံရသည့်အခြေအနေက ၎င်းတို့နှင့် ဆက်စပ်ကြောင်း၊ ၎င်းတို့၏ ကိုယ်ပိုင်ပြဿနာများနှင့် ဆက်စပ်ကြောင်းကို ကြားသောအခါတွင် ၎င်းတို့၏ ရှက်ရွံ့မှုသည် ၎င်းတို့အား ဒေါသထွက်စေပြီး စုဝေးပွဲမှပင် ထ၍ ပြန်ကောင်းပြန်နိုင်သည်။ ၎င်းတို့သည် မပြန်လျှင်ပင် စိတ်ထဲတွင် စိတ်တိုလာပြီး မတရားခံရသလို စတင်ခံစားရနိုင်သည်။ ထိုအခြေအနေတွင် ၎င်းတို့အနေဖြင့် စုဝေးပွဲတက်ခြင်း၊ သို့မဟုတ် တရားဒေသနာနားထောင်ခြင်းက အဓိပ္ပာယ်မရှိပေ။ တရားဒေသနာများအား နားထောင်ရခြင်း၏ ရည်ရွယ်ချက်သည် သမ္မာတရားကို နားလည်ပြီး မိမိ၏ တကယ့်ကိုယ်ပိုင်ပြဿနာများကို ဖြေရှင်းရန်မဟုတ်သလော။ သင်သည် သင်၏ ကိုယ်ပိုင်ပြဿနာများ ဖော်ထုတ်ခံရမည်ကို အစဉ်ကြောက်နေလျှင်၊ သင့်အကြောင်းထုတ်ပြောခံရမည်ကို စဉ်ဆက်မပြတ် ကြောက်ရွံ့နေလျှင် အဘယ်ကြောင့် ဘုရားသခင်ကို ယုံကြည်နေသေးသနည်း။ သင်၏ ယုံကြည်ခြင်းတွင် သမ္မာတရားကို လက်မခံနိုင်လျှင် သင်သည် ဘုရားသခင်ကို အမှန်တကယ် မယုံကြည်ပေ။ သင်သည် ဖော်ထုတ်ခံရမည်ကို အမြဲ ကြောက်နေလျှင် သင်၏ ဖောက်ပြန်ပျက်စီးမှုပြဿနာကို အဘယ်သို့ ဖြေရှင်းနိုင်မည်နည်း။ သင်၏ ဖောက်ပြန်ပျက်စီးမှု ပြဿနာကို မဖြေရှင်းနိုင်လျှင် ဘုရားသခင်အား ယုံကြည်ခြင်းသည် မည်သည့် အဓိပ္ပာယ်ရှိသနည်း။ ဘုရားသခင်အား ယုံကြည်ခြင်း၏ ရည်ရွယ်ချက်သည် ဘုရားသခင်၏ ကယ်တင်ခြင်းကို လက်ခံရရှိဖို့၊ သင်၏ ဖောက်ပြန်ပျက်စီးသော စိတ်သဘောထားအား ဖယ်ရှားဖို့၊ စစ်မှန်သော လူသားပုံသဏ္ဌာန်ကို အသက်ရှင်နေထိုင်ဖို့ဖြစ်ပြီး ထိုအရာအားလုံးကို သမ္မာတရားအား လက်ခံခြင်းမှတစ်ဆင့် ရရှိပေသည်။ သင်သည် သမ္မာတရားကို လုံးဝ လက်မခံနိုင်လျှင်၊ သို့မဟုတ် ပြုပြင်ခြင်းနှင့် ဖော်ထုတ်ခံရခြင်းကိုပင် လက်မခံနိုင်လျှင် ဘုရားသခင်၏ ကယ်တင်ခြင်းကို ရယူဖို့ မဖြစ်နိုင်ပေ။ ထို့ကြောင့် ငါ့အား ပြောလော့။ အသင်းတော်အသီးသီးတွင် သမ္မာတရားကို လက်ခံနိုင်သူ မည်မျှရှိသနည်း။ သမ္မာတရားကို လက်မခံနိုင်သူများသည် များပြားသလော၊ နည်းပါးသလော။ (များပြားသည်။) ဤအခြေအနေသည် အသင်းတော်များရှိ ရွေးချယ်ခြင်းခံရသူများကြားတွင် အမှန်တကယ် တည်ရှိသလော။ ဤသည်မှာ တကယ့်ပြဿနာတစ်ခုဖြစ်သလော။ သမ္မာတရားကို လက်မခံနိုင်သူ၊ ပြုပြင်ခြင်းကို လက်မခံနိုင်သူအားလုံးသည် သမ္မာတရားကို မနှစ်သက်ကြပေ။ သမ္မာတရားအား မနှစ်သက်ခြင်းသည် ဖောက်ပြန်ပျက်စီးသော စိတ်သဘောထားတစ်မျိုးဖြစ်သည်။ ဤစိတ်သဘောထားကို မပြောင်းလဲနိုင်လျှင် ၎င်းတို့ ကယ်တင်ခြင်းခံရနိုင်သလော။ သေချာပေါက် မခံရနိုင်ပေ။ ယခုအခါတွင် လူများစွာတို့သည် သမ္မာတရားကို လက်ခံရန် အခက်အခဲဖြစ်ကြသည်။ ဤသည်မှာ လွယ်ကူခြင်း လုံးဝမရှိပေ။ ဤအရာကို ဖြေရှင်းရန် လူတစ်ယောက်သည် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းတို့ကို တွေ့ကြုံရမည်။ ဤသို့ဆိုလျှင် သင်တို့ အဘယ်သို့ထင်သနည်း။ လူတို့သည် ပြုပြင်ခြင်းကိုလက်ခံနိုင်စွမ်းမရှိသောအခါတွင်၊ ဘုရားနှုတ်ကပတ်တော်နှင့်၊ သို့မဟုတ် တရားဒေသနာများဟောစဉ်အချိန်အတွင်း ဖော်ထုတ်ခံရသောအခြေအနေများနှင့် မိမိတို့ကိုယ်ကို နှိုင်းယှဉ်ခြင်းမရှိသောအခါတွင် ယင်းသည် မည်သည့်စိတ်သဘောထားဖြစ်သနည်း။ (သမ္မာတရားအား မနှစ်သက်သည့် စိတ်သဘောထားဖြစ်သည်။) ဤသည်မှာ လေးခုမြောက် ဖောက်ပြန်ပျက်စီးသော စိတ်သဘောထားဖြစ်သည်။ သမ္မာတရားအား မနှစ်သက်ခြင်းဖြစ်သည်။ မည်မျှ မနှစ်သက်သနည်း။ (ဘုရားနှုတ်ကပတ်တော်ကို ဖတ်ရန်၊ သို့မဟုတ် တရားဒေသနာများကို နားထောင်ရန် ဆန္ဒမရှိကြပေ။ သမ္မာတရားကို မိတ်သဟာယဖွဲ့ရန် ဆန္ဒမရှိကြပေ။) ဤအရာတို့သည် အသိသာဆုံး သရုပ်သကန်များဖြစ်သည်။ ဥပမာ တစ်စုံတစ်ယောက်က “သင်သည် ဘုရားသခင်ကို အမှန်တကယ် ယုံကြည်သည်။ တာဝန်ထမ်းဆောင်ရန်အတွက် မိသားစုနှင့် အသက်မွေးအလုပ်ကို ဘေးဖယ်ထားသည်။ ယခင်သုံးလေးနှစ်တွင် များစွာ ဒုက္ခခံခဲ့ပြီး အတော်အတန်ကြီးသော အဖိုးအခကို ပေးဆပ်ခဲ့သည်။ ဘုရားသခင်က ထိုသို့သောသူများကို ကောင်းချီးပေးသည်။ ဘုရားသခင်အတွက် ရိုးသားစစ်မှန်စွာ အသုံးခံသူများသည် ကြီးစွာ ကောင်းချီးခံစားရမည်ဟု ဘုရားနှုတ်ကပတ်တော်ကဆိုသည်” ဟူ၍ ပြောသောအခါတွင် သင်က အာမင်ဟု ဆိုပြီး ထိုသို့သောသမ္မာတရားများကို လက်ခံသည်။ သို့ရာတွင် ထိုသူက “သို့သော် သင်သည် သမ္မာတရားအတွက် ဆက်၍ ကြိုးပမ်းရမည်။ လူတို့သည် ၎င်းတို့လုပ်ဆောင်ရာတွင် အစဉ်သဖြင့် ရည်ရွယ်ချက်များရှိလျှင်၊ ၎င်းတို့၏ ကိုယ်ပိုင်ရည်ရွယ်ချက်များအတိုင်း အစဉ်သဖြင့် ထင်ရာစိုင်းလျှင် ၎င်းတို့သည် အနှေးနှင့် အမြန် ဘုရားသခင်ကို ပုန်ကန်ပြစ်မှားပြီး ဘုရားသခင်အား စက်ဆုပ်ရွံရှာစေမည်ဖြစ်သည်”ဟု ဆက်၍ ပြောသောအခါတွင်၊ ထိုသူက ဤသို့သောအရာများကို ပြောသောအခါတွင် သင်က လက်မခံနိုင်ပေ။ သမ္မာတရားအား မိတ်သဟာယဖွဲ့သည်ကို သင် ကြားသောအခါတွင် လက်ခံနိုင်စွမ်းမရှိရုံမကဘဲ စိတ်လည်းဆိုးပြီး သင်၏ စိတ်တွင် “သင်တို့သည် တစ်နေကုန် သမ္မာတရားကို မိတ်သဟာယဖွဲ့လျက်ရှိကြသည်။ သို့သော် သင်တို့ထဲမှ မည်သူက ကောင်းကင်ဘုံသို့သွားသည်ကို ငါ မတွေ့ရသေး” ဟူ၍ ခွန်းတုံ့ပြန်သည်။ ဤသည်မှာ မည်သည့်စိတ်သဘောထားဖြစ်သနည်း။ (သမ္မာတရားအား မနှစ်သက်ခြင်းဖြစ်သည်။) အပြောအဆိုများက လက်တွေ့လုပ်ဆောင်မှုအဖြစ် ပြောင်းသွားသောအခါ၊ လူတို့က သင်နှင့်ပတ်သက်၍ အလေးအနက်ထားသောအခါ သင့်တွင် ငြင်းဆန်တွန်းလှန်ခြင်း၊ စိတ်မရှည်ခြင်း၊ အတိုက်အခံပြုခြင်းတို့ ပြသသည်။ ဤသည်မှာ သမ္မာတရားအား မနှစ်သက်ခြင်းဖြစ်သည်။ သမ္မာတရားအား မနှစ်သက်ခြင်းဖြစ်သော စိတ်သဘောထားမျိုးသည် အဓိကအားဖြင့် မည်သို့ထင်ရှားသနည်း။ ပြုပြင်ခြင်းကို လက်ခံရန် ငြင်းဆန်ခြင်းတွင် ဖြစ်သည်။ ပြုပြင်ခြင်းကို လက်မခံခြင်းသည် ဤစိတ်သဘောထားမျိုးက ဖော်ပြသည့် အခြေအနေတစ်မျိုးဖြစ်သည်။ ဤလူတို့သည် ပြုပြင်ခြင်းခံရသောအခါ ၎င်းတို့၏ စိတ်နှလုံးတွင် အထူးပင် အတိုက်အခံဖြစ်သည်။ ၎င်းတို့က “ထိုအရာကို ငါမကြားချင်။ ထိုအရာကို ငါမကြားချင်” သို့မဟုတ် “အခြားလူများကို အဘယ်ကြောင့် ကိုင်တွယ်ဖြေရှင်းခြင်း မပြုသနည်း။ အဘယ်ကြောင့် ငါ့ကိုသာ ပြုလုပ်နေသနည်း” ဟု စဉ်းစားကြသည်။ သမ္မာတရားအား မနှစ်သက်ခြင်း၏ အဓိပ္ပာယ်မှာ အဘယ်နည်း။ သမ္မာတရားအား မနှစ်သက်ခြင်းသည် လူတစ်ယောက်က အပြုသဘောဆောင်သောအရာများနှင့်လည်းကောင်း၊ သမ္မာတရားနှင့်လည်းကောင်း၊ ဘုရားသခင် တောင်းဆိုသည့်အရာနှင့်လည်းကောင်း၊ သို့မဟုတ် ဘုရားသခင်၏ ရည်ရွယ်ချက်များနှင့်လည်းကောင်း သက်ဆိုင်သော မည်သည့်အရာကိုမဆို လုံးဝ စိတ်မဝင်စားသောအခါတွင်ဖြစ်သည်။ တစ်ခါတစ်ရံတွင် ၎င်းတို့သည် ဤအရာများကို မနှစ်သက်ပေ။ တစ်ခါတစ်ရံတွင် ၎င်းတို့သည် ဤအရာတို့ကို ငြင်းဆန်တွန်းလှန်ကြသည်။ တစ်ခါတစ်ရံတွင် ၎င်းတို့သည် ရိုသေလေးစားခြင်းမရှိဘဲ ဥပေက္ခာပြုကြပြီး ထိုအရာများကို အရေးမကြီးသောအရာအဖြစ် မှတ်ယူကြသည်။ ၎င်းတို့သည် ထိုအရာများအပေါ် ရိုးသားစစ်မှန်ခြင်းမရှိဘဲ ပြီးစလွယ်ပြုလုပ်ကြသည်၊ သို့မဟုတ် ထိုအရာများအတွက် တာဝန်ယူခြင်းမရှိကြပေ။ သမ္မာတရားအား မနှစ်သက်ခြင်းကို အဓိက ဖော်ပြခြင်းသည် သမ္မာတရားကို လူတို့ကြားသောအခါတွင် ငြင်းဆန်တွန်းလှန်ခြင်းမျှသာမဟုတ်ပေ။ သမ္မာတရားက ၎င်းတို့နှင့် မဆိုင်သကဲ့သို့ သမ္မာတရားအား လက်တွေ့လုပ်ဆောင်လိုစိတ်မရှိခြင်း၊ သမ္မာတရားအား လက်တွေ့လုပ်ဆောင်ရန် အချိန်ကျသောအခါ နောက်ဆုတ်ခြင်းတို့လည်း ပါဝင်သည်။ လူအချို့သည် စုဝေးပွဲများပြုလုပ်စဉ်အချိန်တွင် မိတ်သဟာယဖွဲ့သောအခါ အလွန်ပင် တက်ကြွသည့်ပုံရကြသည်။ ၎င်းတို့သည် အခြားလူများကို အမြင်မှားစေပြီး စည်းရုံးနိုင်ရန်အတွက် စကားများနှင့် အယူဝါဒများကို ထပ်ခါထပ်ခါပြောဆိုခြင်း၊ အဆင့်မြင့်သော ပြောဆိုချက်များပြုလုပ်ရခြင်းကို နှစ်သက်သည်။ ၎င်းတို့သည် ဤသို့လုပ်ဆောင်သောအခါတွင် အားအင်ပြည့်ဝပြီး တက်ကြွနေသည့် ပုံရသည်။ မရပ်မနား ဆက်၍ လုပ်ဆောင်ကြသည်။ ထိုစဉ်တွင် အခြားလူများမှာ ဘုရားနှုတ်ကပတ်တော်ကို ဖတ်လျက်၊ ဆုတောင်းလျက်၊ ဓမ္မသီချင်းများကို နားထောင်လျက်၊ ရေးမှတ်လျက်ဖြင့် ယုံကြည်ခြင်းနှင့်သက်ဆိုင်သော အကြောင်းကိစ္စများနှင့် မနက်မှ ညအထိ တစ်နေကုန် အလုပ်ရှုပ်နေကြသည်။ ဘုရားသခင်နှင့် အချိန်တစ်ခဏမျှပင် မခွဲခွာနိုင်သကဲ့သို့ဖြစ်ကြသည်။ ၎င်းတို့သည် အရုဏ်ဦးမှ မှောင်ရိပ်ပျိုးသည်အထိ တာဝန်ထမ်းဆောင်လျက် အလုပ်ရှုပ်နေကြသည်။ ဤလူတို့သည် သမ္မာတရားကို အမှန်တကယ် ချစ်သလော။ ၎င်းတို့တွင် သမ္မာတရားအား မနှစ်သက်သည့် စိတ်သဘောထားမရှိကြလေသလော။ ၎င်းတို့၏ တကယ့်အခြေအနေကို မည်သည့်အချိန်တွင် မြင်နိုင်သနည်း။ (သမ္မာတရားအား လက်တွေ့လုပ်ဆောင်ရန်အချိန်ကျသောအခါတွင် ၎င်းတို့ ထွက်ပြေးကြပြီး ပြုပြင်ခြင်းကို လက်ခံလိုစိတ်မရှိကြပေ။) ဤသည်မှာ ၎င်းတို့ကြားသည့်အရာကို နားမလည်သောကြောင့်ဖြစ်သလော၊ သို့မဟုတ် သမ္မာတရားကို လက်ခံလိုစိတ်မရှိခြင်းမှာ သမ္မာတရားကို နားမလည်သောကြောင့်ဖြစ်သလော။ အဖြေက ဤအရာတစ်ခုမျှမဟုတ်ပေ။ ၎င်းတို့သည် ၎င်းတို့သဘာဝ၏ အုပ်စိုးခြင်းကို ခံရသည်။ ဤသည်မှာ စိတ်သဘောထားနှင့်ဆိုင်သော ပြဿနာဖြစ်သည်။ ဤလူတို့၏ စိတ်နှလုံးတွင် ဘုရားနှုတ်ကပတ်တော်များသည် သမ္မာတရားဖြစ်သည်ကိုလည်းကောင်း၊ အပြုသဘောဆောင်သည်ကိုလည်းကောင်း၊ သမ္မာတရားအား လက်တွေ့လုပ်ဆောင်ခြင်းသည် လူတို့၏ စိတ်သဘောထားကို ပြောင်းလဲစေနိုင်ပြီး ဘုရားသခင်၏ ရည်ရွယ်ချက်များအား ဖြည့်ဆည်းနိုင်စေသည်ကိုလည်းကောင်း ကောင်းစွာသိသည်။ သို့သော် ၎င်းတို့သည် ဤအရာများကို လက်မခံပေ၊ သို့မဟုတ် လက်တွေ့မလုပ်ဆောင်ပေ။ ဤသည်မှာ သမ္မာတရားအား မနှစ်သက်ခြင်းဖြစ်သည်။ သမ္မာတရားအား မနှစ်သက်သည့် စိတ်သဘောထားကို မည်သူတို့တွင် သင်တို့ မြင်ရသနည်း။ (မယုံကြည်သူများတွင် ဖြစ်သည်။) မယုံကြည်သူများသည် သမ္မာတရားကို မနှစ်သက်ကြပေ။ ဤသည်မှာ အလွန်ရှင်းလင်းသည်။ ဘုရားသခင်သည် ထိုသို့သောလူများကို ကယ်တင်ဖို့ မဖြစ်နိုင်ပေ။ ဤသို့ဆိုလျှင် ဘုရားသခင်အား ယုံကြည်သူများကြားတွင် သမ္မာတရားအား မနှစ်သက်ခြင်းကို မည်သည့်အမှုကိစ္စများတွင် သင်တို့ မြင်တွေ့ရသနည်း။ သင်သည် ၎င်းတို့နှင့် မိတ်သဟာယဖွဲ့သောအခါ ၎င်းတို့ ထ၍ မပြန်ကြခြင်း၊ မိတ်သဟာယက ၎င်းတို့၏ ကိုယ်ပိုင်အခက်အခဲများနှင့် ပြဿနာများနှင့် သက်ဆိုင်သောအခါတွင် ၎င်းတို့သည် ထိုအရာများကို မှန်ကန်စွာ ရင်ဆိုင်နိုင်ခြင်း ရှိကောင်းရှိနိုင်သည်။ သို့တိုင်အောင် ၎င်းတို့တွင် သမ္မာတရားအား မနှစ်သက်သည့် စိတ်သဘောထားရှိနေဆဲဖြစ်သည်။ ဤအရာကို မည်သည့်နေရာတွင် တွေ့မြင်နိုင်သနည်း။ (၎င်းတို့သည် တရားဒေသနာများကို မကြာခဏ ကြားနာသော်လည်း သမ္မာတရားအား လက်တွေ့လုပ်ဆောင်ခြင်းမရှိပေ။) သမ္မာတရားအား လက်တွေ့မလုပ်ဆောင်သောသူများသည် သမ္မာတရားအား မနှစ်သက်သည့်စိတ်သဘောထားရှိသည်မှာ မေးစရာမလိုပေ။ လူအချို့သည် သမ္မာတရားအနည်းငယ်ကို ရံဖန်ရံခါ လက်တွေ့လုပ်ဆောင်နိုင်သည်။ ဤသို့ဆိုလျှင် ၎င်းတို့၌ သမ္မာတရားအား မနှစ်သက်သည့် စိတ်သဘောထားရှိသလော။ ထိုသို့သော စိတ်သဘောထားသည် သမ္မာတရားအား လက်တွေ့လုပ်ဆောင်သောသူများတွင်လည်း တွေ့ရသည်။ အတိုင်းအတာ ကွဲပြားခြင်းသာရှိသည်။ သမ္မာတရားကို သင် လက်တွေ့လုပ်ဆောင်နိုင်ခြင်းသည် သင့်တွင် သမ္မာတရားအား မနှစ်သက်သည့် စိတ်သဘောထားမရှိဟု မဆိုလိုပေ။ သမ္မာတရားအား လက်တွေ့လုပ်ဆောင်ခြင်းက သင်၏ အသက်စိတ်သဘောထား ရုတ်ချည်းပြောင်းလဲသွားသည်ဟု မဆိုလိုပေ။ ထိုသို့မဟုတ်ပေ။ သင်သည် သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းရမည်။ ဤသည်မှာ သင်၏ အသက်စိတ်သဘောထားတွင် ပြောင်းလဲခြင်းကို ရယူရန် တစ်ခုတည်းသောနည်းလမ်းဖြစ်သည်။ ဖြစ်ရပ်တစ်ခုတွင် သမ္မာတရားအား လက်တွေ့လုပ်ဆောင်ခြင်းသည် သင့်ထံတွင် ဖောက်ပြန်ပျက်စီးသော စိတ်သဘောထားမရှိတော့ဟု မဆိုလိုပေ။ သင်သည် ကဏ္ဍတစ်ခုတွင် သမ္မာတရားအား လက်တွေ့လုပ်ဆောင်နိုင်စွမ်းရှိသော်လည်း အခြားကဏ္ဍများတွင် သင်သည် သမ္မာတရားအား မလွဲမသွေ လက်တွေ့လုပ်ဆောင်နိုင်သည်ဟူ၍ မဟုတ်ပေ။ ပါဝင်သော အခြေအနေ အကြောင်းအရာများနှင့် အကြောင်းရင်းများက မတူပေ။ သို့သော် အရေးကြီးဆုံးမှာ ဖောက်ပြန်ပျက်စီးသော စိတ်သဘောထား တည်ရှိနေခြင်းဖြစ်သည်။ ဤသည်မှာ ပြဿနာ၏ အရင်းအမြစ်ဖြစ်သည်။ ထို့ကြောင့် လူတစ်ယောက်၏ စိတ်သဘောထားက ပြောင်းလဲသည်နှင့် သမ္မာတရားအား လက်တွေ့လုပ်ဆောင်ခြင်းတွင် ပါဝင်သော သူ၏ အခက်အခဲများ၊ မူမမှန်သော အကြောင်းပြချက်များ၊ ဆင်ခြေများအားလုံးဖြစ်သော ဤပြဿနာများအားလုံး ပြေလည်သွားသည်။ ပြီးလျှင် သူ၏ ပုန်ကန်ခြင်း၊ ချွတ်ယွင်းချက်များ၊ အမှားများအားလုံး ပြေလည်သွားသည်။ လူတို့၏ စိတ်သဘောထား မပြောင်းလဲလျှင် ၎င်းတို့သည် သမ္မာတရားအား လက်တွေ့လုပ်ဆောင်ရာတွင် အမြဲအခက်အခဲရှိလိမ့်မည်။ မူမမှန်သော အကြောင်းပြချက်များ၊ ဆင်ခြေများ အစဉ်သဖြင့် ရှိလိမ့်မည်။ သင်သည် အရာရာ၌ သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်အား ကျိုးနွံနာခံနိုင်ရန် ဆန္ဒရှိလျှင် ရှေးဦးစွာ သင်၏ စိတ်သဘောထားတွင် ပြောင်းလဲခြင်းတစ်ခုရှိရမည်။ ထိုအခါမှသာ ပြဿနာများကို အရင်းအမြစ်မှနေ၍ သင် ဖြေရှင်းနိုင်လိမ့်မည်ဖြစ်သည်။

သမ္မာတရားအား မနှစ်သက်သည့် စိတ်သဘောထားသည် အဓိကအားဖြင့် မည်သည့်အရာကို ရည်ညွှန်းသနည်း။ ရှေးဦးစွာ အခြေအနေအမျိုးအစားတစ်ခုကို ငါတို့ ဆွေးနွေးကြစို့။ လူအချို့သည် တရားဒေသနာများကို နားထောင်ရာ၌ အလွန်စိတ်ပါဝင်စားမှုရှိကြသည်။ သမ္မာတရားနှင့်ပတ်သက်သော မိတ်သဟာယကို ၎င်းတို့ နားထောင်လေလေ၊ ၎င်းတို့၏ စိတ်နှလုံးက လင်းလက်ပြီး ပီတိဖြစ်လေလေဖြစ်သည်။ ၎င်းတို့တွင် အပြုသဘောဆောင်ခြင်း၊ တက်ကြွခြင်းသဘောထားတစ်ခုရှိသည်။ ဤသည်မှာ ၎င်းတို့တွင် သမ္မာတရားအား မနှစ်သက်သည့် စိတ်သဘောထားမရှိဟု သက်သေပြသလော။ (မပြပါ။) ဥပမာ ခုနစ်နှစ်၊ ရှစ်နှစ်အရွယ်ရှိသော ကလေးအချို့သည် ဘုရားသခင်အပေါ် ယုံကြည်ခြင်းအကြောင်းကို ကြားသောအခါတွင် စိတ်ဝင်စားကြသည်။ ၎င်းတို့သည် မိဘများနှင့်အတူ အစဉ်သဖြင့် ဘုရားနှုတ်ကပတ်တော်ကို ဖတ်ပြီး စုဝေးပွဲများတက်ကြသည်။ လူအချို့က “ဤကလေးတွင် သမ္မာတရားအား မနှစ်သက်သည့် စိတ်သဘောထားမရှိ။ သူသည် အလွန်လိမ္မာသည်။ သူသည် ဘုရားသခင်အား ယုံကြည်ဖို့ မွေးဖွားလာခြင်းဖြစ်သည်။ သူသည် ဘုရားသခင်၏ ရွေးချယ်ခြင်းကို ခံရသည်” ဟု ဆိုကြသည်။ သူသည် ဘုရားသခင်က ရွေးချယ်ခြင်းကို ခံရကောင်းခံရနိုင်သော်လည်း၊ ဤစကားများက တစ်ဝက်သာ မှန်သည်။ ဤသည်မှာ အဘယ်ကြောင့်ဆိုသော် ၎င်းတို့သည် ငယ်ရွယ်သေးပြီး ဘဝတွင် ၎င်းတို့၏ လိုက်စားမှုနှင့် ရည်ရွယ်ချက်များ၏ ဦးတည်ချက်လမ်းကြောင်းသည် ပုံမပေါ်သေးသောကြောင့် ဖြစ်သည်။ ဘဝနှင့် လူ့အဖွဲ့အစည်းအပေါ် ၎င်းတို့၏ အမြင်များက ပုံစံမပေါ်သေးခင်တွင် ၎င်းတို့၏ ငယ်ရွယ်သော စိတ်ဝိညာဉ်များက အပြုသဘောဆောင်သောအရာများကို ချစ်သည်ဟု ဆိုနိုင်သည်။ သို့သော် ၎င်းတို့သည် သမ္မာတရားအား မနှစ်သက်သည့် စိတ်သဘောထားမရှိဟု သင် မဆိုနိုင်ပေ။ အဘယ်ကြောင့် ငါ ဤသို့ ဆိုသနည်း။ ၎င်းတို့သည် ငယ်ရွယ်သည်။ ၎င်းတို့၏ လူ့သဘာဝသည် မရင့်ကျက်သေးပေ။ ၎င်းတို့တွင် မည်သည့်အတွေ့အကြုံမျှမရှိ၊ ၎င်းတို့၏ အသိအမြင်နယ်ပယ်က ကျဉ်းသည်။ သမ္မာတရားက မည်သည့်အရာဖြစ်သည်ကို ၎င်းတို့ လုံးဝ နားမလည်ပေ။ အပြုသဘောဆောင်သောအရာများကို ၎င်းတို့ နှစ်သက်ခြင်းမျှသာဖြစ်သည်။ ၎င်းတို့သည် သမ္မာတရား စစ်မှန်မှုကို ပိုင်ဆိုင်ဖို့ မဆိုထားနှင့်။ သမ္မာတရားအား ချစ်သည်ဟုပင် မဆိုနိုင်ပေ။ ထို့အပြင် ကလေးများသည် အတွေ့အကြုံမရှိသောကြောင့် ၎င်းတို့၏ စိတ်နှလုံးအတွင်းတွင် မည်သည့်အရာပုန်းကွယ်နေသည်၊ ၎င်းတို့တွင် မည်သို့သောသဘာဝ အနှစ်သာရမျိုးရှိသည်ကို မည်သူမျှ မမြင်နိုင်ပေ။ ၎င်းတို့သည် ဘုရားသခင်အပေါ် ယုံကြည်ခြင်းတွင်၊ တရားဒေသနာများနားထောင်ခြင်းတွင် စိတ်ဝင်စားသောကြောင့် သက်သက်ဖြင့် သမ္မာတရားကို ၎င်းတို့ ချစ်သည်ဟု လူတို့က ဆုံးဖြတ်ကြခြင်းဖြစ်သည်။ ဤသည်မှာ မသိနားမလည်ခြင်း၊ မိုက်မဲခြင်းကို ဖော်ပြခြင်းဖြစ်သည်။ အဘယ်ကြောင့်ဆိုသော် ကလေးများသည် သမ္မာတရားက မည်သည့်အရာဖြစ်သည်ကို မသိမြင်သောကြောင့် ၎င်းတို့သည် သမ္မာတရားကို နှစ်သက်သလော၊ သမ္မာတရားအား မနှစ်သက်သလောဆိုသည့် အကြောင်းအရာကိုပင် ပြော၍မရသောကြောင့် ဖြစ်သည်။ သမ္မာတရားအား စိတ်ကုန်ခြင်းဆိုသည်မှာ သမ္မာတရားနှင့် အပြုသဘောဆောင်သောအရာများအပေါ် စိတ်ဝင်စားမှုကင်းမဲ့ခြင်း၊ ရွံမုန်းခြင်းကို အဓိကအားဖြင့် ရည်ညွှန်းသည်။ သမ္မာတရားအား မနှစ်သက်ခြင်းဆိုသည်မှာ လူတို့သည် သမ္မာတရားကို နားလည်နိုင်ပြီး အပြုသဘောဆောင်သောအရာများက မည်သည့်အရာဖြစ်သည်ကို သိနိုင်သော်လည်း သမ္မာတရားနှင့် အပြုသဘောဆောင်သောအရာများကို အတိုက်အခံဖြစ်သော၊ ဝတ်ကျေတမ်းကျေဆန်သော၊ ရွံမုန်းသော၊ ဝေ့ဝိုက်၍ ပြုလုပ်သော၊ စိတ်မဝင်စားသော သဘောထား၊ အခြေအနေဖြင့် ဆက်ဆံသောအခါတွင်ဖြစ်သည်။ ဤသည်မှာ သမ္မာတရားအား မနှစ်သက်ခြင်း စိတ်သဘောထားဖြစ်သည်။ ဤစိတ်သဘောထားမျိုးသည် လူတိုင်းတွင် တည်ရှိသလော။ လူအချို့က “ဘုရားနှုတ်ကပတ်တော်သည် သမ္မာတရားဖြစ်သည်ကို ကျွန်ုပ်သိသော်လည်း မနှစ်သက်သေးပါ၊ သို့မဟုတ် လက်မခံသေးပါ၊ သို့မဟုတ် အနည်းဆုံးအနေဖြင့် ယခုအချိန်တွင် လက်မခံနိုင်ပါ” ဟု ဆိုကြသည်။ ဤသည်မှာ မည်သို့ဖြစ်သနည်း။ ဤသည်မှာ သမ္မာတရားအား မနှစ်သက်ခြင်းဖြစ်သည်။ ၎င်းတို့အတွင်းတွင်ရှိသော စိတ်သဘောထားသည် ၎င်းတို့အား သမ္မာတရားကို လက်ခံခွင့်မပြုပေ။ သမ္မာတရားအား လက်မခံခြင်းကို အသေးစိတ်ကျသော သရုပ်သကန်များမှာ အဘယ်နည်း။ လူအချို့က “သမ္မာတရားအားလုံးကို ကျွန်ုပ်နားလည်သည်။ သို့သော် ထိုအရာများကို လက်တွေ့မလုပ်ဆောင်နိုင်ခြင်းသာ ဖြစ်သည်” ဟု ဆိုသည်။ ဤအရာက ထိုသူသည် သမ္မာတရားအား မနှစ်သက်သည်ကိုလည်းကောင်း၊ သမ္မာတရားအား မချစ်သည်ကိုလည်းကောင်း၊ ဤအတွက်ကြောင့် မည်သည့်သမ္မာတရားကိုမျှ လက်တွေ့မလုပ်ဆောင်နိုင်သည်ကိုလည်းကောင်း ထုတ်ဖော်သည်။ လူအချို့က “ငွေများစွာကို ကျွန်ုပ်ရှာနိုင်ခြင်းသည် ဘုရားသခင် အချုပ်အခြာအာဏာ စွဲကိုင်ထားသော အရာတစ်ခု ဖြစ်သည်။ ဘုရားသခင်က ကျွန်ုပ်ကိုအမှန်တကယ် ကောင်းချီးပေးခဲ့သည်။ ဘုရားသခင်သည် ကျွန်ုပ်အပေါ် အလွန်ကောင်းသည်။ ကြီးစွာသော ကြွယ်ဝချမ်းသာမှုများကို ပေးသည်။ ကျွန်ုပ်၏ တစ်မိသားစုလုံးသည် ကောင်းစွာ ဝတ်စားဆင်ယင်ပြီး ကောင်းစွာ စားသောက်ရသည်။ သူတို့သည် အဝတ်အစားများ၊ အစားအစာများကို အလိုမရှိကြပါ” ဟု ဆိုကြသည်။ ၎င်းတို့သည် ဘုရားသခင်က ကောင်းချီးပေးခြင်းခံရသည်ကို မြင်ပြီး ၎င်းတို့၏ စိတ်နှလုံးတွင် ဘုရားသခင်ကို ကျေးဇူးတင်ကြသည်။ ဤအရာအားလုံးကို ဘုရားသခင်က အုပ်စိုးသည်ကို သိကြသည်။ ၎င်းတို့သည် ဘုရားသခင်က ကောင်းချီးပေးခြင်းကို မခံခဲ့ရလျှင်၊ ၎င်းတို့၏ ကိုယ်ပိုင် ပင်ကိုစွမ်းရည်များကို အမှီပြုခဲ့ရမည်ဆိုလျှင် ဤငွေအားလုံးကို လုံးဝ ရရှိမည်မဟုတ်သည်ကို သိကြသည်။ ဤသည်မှာ ၎င်းတို့၏ စိတ်နှလုံးတွင် အမှန်တကယ် စဉ်းစားသည့်အရာ၊ အမှန်တကယ် သိမြင်သည့်အရာဖြစ်ပြီး ဘုရားသခင်အား အမှန်တကယ် ကျေးဇူးတင်ကြသည်။ သို့သော် ၎င်းတို့၏ စီးပွားရေး ကျရှုံးသောနေ့ရက်၊ ၎င်းတို့အတွက် အခက်အခဲဖြစ်ပြီး ဆင်းရဲခြင်းကို ခံစားရသောနေ့ရက် ရောက်လာသည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် သက်သာခြင်းကို တပ်မက်သည်။ ၎င်းတို့တာဝန်အား မည်သို့ မှန်မှန်ကန်ကန် ထမ်းဆောင်ရမည်ကို မတွေးကြ။ ချမ်းသာကြွယ်ဝမှုနောက်သို့ လိုက်လျက်၊ ငွေ၏ ကြေးကျွန်ဖြစ်လျက်ဖြင့် ၎င်းတို့၏ အချိန်အားလုံးကို ကုန်ဆုံးကြသည်။ ဤအရာသည် ၎င်းတို့၏ တာဝန်ထမ်းဆောင်မှုကို ထိခိုက်သည်။ ထို့ကြောင့် ဘုရားသခင်က ၎င်းတို့ထံမှ ဤအရာကို ဖယ်ရှားသည်။ ၎င်းတို့၏ စိတ်နှလုံးတွင် ဘုရားသခင်က ၎င်းတို့အား များစွာ ကောင်းချီးပေးခဲ့သည်၊ များစွာ ပေးအပ်ခဲ့သည်ကို ၎င်းတို့သိသည်။ သို့တိုင်အောင် ၎င်းတို့သည် ဘုရားသခင်၏ ချစ်ခြင်းကို ပြန်ပေးဆပ်ရန် ဆန္ဒမရှိကြပေ။ အပြင်ထွက်ပြီး ၎င်းတို့၏ တာဝန်ကို ထမ်းဆောင်ဖို့ ဆန္ဒမရှိကြသကဲ့သို့ တွန့်ဆုတ်နေပြီး အဖမ်းခံရမည်ကို အစဉ်မပြတ် ကြောက်ရွံ့ကြသည်။ ပြီးလျှင် ၎င်းတို့သည် ဤချမ်းသာကြွယ်ဝမှုများနှင့် သာယာမှုများအားလုံးအား ဆုံးရှုံးရမည်ကို ကြောက်ကြသည်။ ရလဒ်အနေဖြင့် ဘုရားသခင်က ထိုအရာများကို ၎င်းတို့ထံမှ ဖယ်ရှားလေသည်။ ၎င်းတို့၏ စိတ်နှလုံးသည် မှန်ကဲ့သို့ ကြည်လင်ပြတ်သားနေသည်။ ဘုရားသခင်က ထိုအရာများကို ၎င်းတို့ထံမှ ယူဆောင်သွားသည်ကိုလည်းကောင်း၊ ၎င်းတို့သည် ဘုရားသခင်၏ ပဲ့ပြင်ဆုံးမခြင်းကို ခံရသည်ကိုလည်းကောင်း ၎င်းတို့ သိသည်။ ထို့ကြောင့် ၎င်းတို့သည် ဘုရားသခင်အား ဆုတောင်းပြီး “အို ဘုရားသခင် ကိုယ်တော်သည် ကျွန်ုပ်အား တစ်ကြိမ်ကောင်းချီးပေးခဲ့သည်။ ထို့ကြောင့် ကိုယ်တော်သည် ကျွန်ုပ်အား ဒုတိယအကြိမ် ကောင်းချီးပေးနိုင်ပါသည်။ ကိုယ်တော်၏ ဖြစ်တည်မှုက ထာဝရဖြစ်သည်။ ထို့ကြောင့် ကိုယ်တော်၏ ကောင်းချီးများသည်လည်း လူသားမျိုးနွယ်နှင့်အတူရှိသည်။ ကိုယ်တော်အား ကျွန်ုပ်ကျေးဇူးတင်ပါသည်။ ကိုယ်တော်၏ ကောင်းချီးများနှင့် ကတိတော်သည် ပြောင်းလဲမည်မဟုတ်ပါ။ ကိုယ်တော်သည် ကျွန်ုပ်ထံမှ ယူဆောင်လျှင် ကျွန်ုပ်သည် ကျိုးနွံနာခံဆဲ ဖြစ်ပါလိမ့်မည်” ဟူ၍ ပြောသည်။ သို့သော် “ကျိုးနွံနာခံခြင်း” ဆိုသည့်စကားသည် ၎င်းတို့၏ နှုတ်တွင် အနှစ်မဲ့နေသည်။ ကျိုးနွံနာခံနိုင်သည်ဟု ၎င်းတို့၏ နှုတ်ကဆိုသည်။ သို့သော် ထို့နောက်တွင် ၎င်းတို့သည် ထိုအရာကို စဉ်းစားပြီး တစ်စုံတစ်ခုကို သဘောမကျကြပေ။ “ယခင်က အခြေအနေ အလွန်ကောင်းခဲ့သည်။ အဘယ်ကြောင့် ဘုရားသခင်က အားလုံးကို ယူဆောင်သွားသနည်း။ အိမ်တွင်နေပြီး တာဝန်ထမ်းဆောင်ခြင်းသည် အပြင်ထွက်၍ တာဝန်ထမ်းဆောင်ခြင်းနှင့် မတူညီသလော။ ငါသည် မည်သည့်အရာကို နှောင့်နှေးနေစေသနည်း” ဟူ၍ ဖြစ်သည်။ ၎င်းတို့သည် အစဉ်သဖြင့် အတိတ်ကို ထပ်တလဲလဲ ပြန်လည်တွေးတောသည်။ ၎င်းတို့သည် ဘုရားသခင်အပေါ် သဘောမကျ၊ မကျေမနပ်ဖြစ်သည့် ပုံစံမျိုးရှိသည်။ ပြီးလျှင် စဉ်ဆက်မပြတ် စိတ်ဓာတ်ကျသည်။ ဘုရားသခင်က ၎င်းတို့၏ စိတ်နှလုံးတွင်ရှိသေးသလော။ ၎င်းတို့၏ စိတ်နှလုံး၌ ရှိသောအရာသည် ငွေ၊ ရုပ်ဝတ္ထုဆိုင်ရာ သက်သာမှုများနှင့် ထိုကောင်းစားသောအချိန်များဖြစ်သည်။ ၎င်းတို့၏ စိတ်နှလုံးတွင် ဘုရားသခင်က နေရာလုံးဝ မရှိပေ။ ဘုရားသခင်သည် ၎င်းတို့၏ ဘုရားမဟုတ်တော့ပေ။ “ဘုရားသခင်က ပေးအပ်ပြီး ဘုရားသခင်က ယူဆောင်သွားသည်” ဆိုသည်မှာ အမှန်တရားဖြစ်သည်ကို ၎င်းတို့ သိသော်လည်း “ဘုရားသခင်က ပေးအပ်သည်” ဆိုသည့် စကားကို ၎င်းတို့ နှစ်သက်ပြီး “ဘုရားသခင်က ယူဆောင်သွားသည်” ဆိုသည့် စကားကို မနှစ်သက်ကြပေ။ သမ္မာတရားအား ၎င်းတို့ လက်ခံခြင်းသည် ရွေးချယ်လက်ခံခြင်းဖြစ်သည်မှာ ထင်ရှားသည်။ ဘုရားသခင်က ၎င်းတို့ကို ကောင်းချီးပေးသောအခါ ၎င်းတို့က သမ္မာတရားအဖြစ် လက်ခံပြီး ဘုရားသခင်က ၎င်းတို့ထံမှ ယူဆောင်သည်နှင့်တစ်ပြိုင်နက် ၎င်းတို့က လက်မခံနိုင်ပေ။ ၎င်းတို့သည် ဘုရားသခင်ထံမှ ထိုသို့သော အချုပ်အခြာအာဏာကို လက်မခံနိုင်ကြပေ။ ထိုအစား ၎င်းတို့သည် အတိုက်အခံဖြစ်ပြီး စိတ်မကျေမနပ်ဖြစ်လာကြသည်။ ၎င်းတို့၏ တာဝန်ကို ထမ်းဆောင်ရန် စေခိုင်းခြင်းခံရသောအခါ၊ ၎င်းတို့က “ဘုရားသခင်က ကျွန်ုပ်ကိုကောင်းချီးများပေးပြီး ကျေးဇူးတော်ချပေးလျှင် ကျွန်ုပ်ထမ်းဆောင်မည်။ ဘုရားသခင်၏ ကောင်းချီးများမရှိဘဲ ကျွန်ုပ်၏ မိသားစုက ထိုသို့သော ဆင်းရဲသည့်အခြေအနေ၌ ရှိနေစဉ်တွင် ကျွန်ုပ်သည် ကျွန်ုပ်တာဝန်ကို အဘယ်သို့ထမ်းဆောင်ရမည်နည်း။ မထမ်းဆောင်ချင်ပါ”ဟု ဆိုသည်။ ဤသည်မှာ မည်သည့် စိတ်သဘောထားဖြစ်သနည်း။ ၎င်းတို့၏ စိတ်နှလုံးတွင် ဘုရားသခင်၏ ကောင်းချီးများနှင့် ဘုရားသခင်က ၎င်းတို့အား များစွာ ပေးအပ်ခဲ့ပုံကို ကိုယ်တိုင်ကိုယ်ကျ တွေ့ကြုံရသော်လည်း ဘုရားသခင်က ၎င်းတို့ထံမှ ယူဆောင်သွားသောအခါ လက်ခံလိုစိတ်မရှိကြပေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် ငွေကြေးနှင့် ၎င်းတို့၏ သက်သာသော ဘဝကို လက်မလွှတ်နိုင်သောကြောင့်ဖြစ်သည်။ ၎င်းတို့သည် ဤအရာကို စိတ်ဆိုးလျက် စောဒကတက်ခြင်းမရှိနိုင်သော်လည်း၊ ဘုရားသခင်ထံ လက်ဖြန့်မတောင်းနိုင်သော်လည်း၊ ၎င်းတို့၏ ကိုယ်ပိုင်အားစိုက်ထုတ်မှုကို အမှီပြုပြီး ၎င်းတို့၏ ယခင်က ပိုင်ဆိုင်သောပစ္စည်းများကို ပြန်လည်ကြိုးပမ်းရယူဖို့ မကြိုးစားကောင်း မကြိုးစားနိုင်သော်လည်း ဘုရားသခင်၏ လုပ်ရပ်များအပေါ် စိတ်ပျက်အားလျော့သွားကြပြီဖြစ်သည်။ ၎င်းတို့သည် လုံးဝ လက်ခံနိုင်စွမ်းမရှိဘဲ “ဘုရားသခင်က ဤသို့ လုပ်ဆောင်ရသည်မှာ အလွန်ပင် ငဲ့ကွက်မှုမရှိခြင်းဖြစ်သည်။ သဘောပေါက်နားလည်၍မရပေ။ ကျွန်ုပ်သည် အဘယ်သို့ ဘုရားသခင်အား ဆက်၍ ယုံကြည်နိုင်မည်နည်း။ သူသည် ဘုရားသခင်ဖြစ်သည်ဟု ကျွန်ုပ်အသိအမှတ်မပြုလိုတော့ပါ။ သူသည် ဘုရားသခင်ဖြစ်သည်ဟု ကျွန်ုပ်အသိအမှတ်မပြုလျှင် သူသည် ဘုရားသခင်မဟုတ်ပါ” ဟူ၍ ပြောသည်။ ဤသည်မှာ စိတ်သဘောထား တစ်မျိုးဖြစ်သလော။ (ဟုတ်ပါသည်။) စာတန်တွင် ဤစိတ်သဘောထားမျိုးရှိသည်။ စာတန်က ဘုရားသခင်အား ဤသို့ ငြင်းဆန်သည်။ ဤစိတ်သဘောထားမျိုးသည် သမ္မာတရားအား မနှစ်သက်ခြင်း၊ သမ္မာတရားအား မုန်းတီးခြင်း စိတ်သဘောထားဖြစ်သည်။ လူတို့သည် သမ္မာတရားအား ဤအတိုင်းအတာအထိ မနှစ်သက်သောအခါ ထိုအရာက ၎င်းတို့အား မည်သည့်အရာကို ဖြစ်စေသနည်း။ ဘုရားသခင်ကို ဆန့်ကျင်စေပြီး အဆုံးတိုင်အောင် ဘုရားသခင်အား ခေါင်းမာစွာဖြင့် ဆန့်ကျင်စေသည်။ ယင်းမှာ ၎င်းတို့အတွက် အရာအားလုံး ပြီးဆုံးသွားပြီဆိုသည့် သဘောဖြစ်သည်။

သမ္မာတရားအား မနှစ်သက်ခြင်းဖြစ်သည့် စိတ်သဘောထား၏ သဘောသဘာဝမှာ အဘယ်နည်း။ သမ္မာတရားအား မနှစ်သက်သည့်သူများသည် အပြုသဘောဆောင်သောအရာများ၊ သို့မဟုတ် ဘုရားသခင်လုပ်ဆောင်သည့်မည်သည့်အရာကိုမဆို မချစ်မြတ်နိုးကြပေ။ ဥပမာအနေဖြင့် နောက်ဆုံးသောကာလအတွင်း ဘုရားသခင်၏ တရားစီရင်ခြင်းအမှုကို ကြည့်လော့။ မည်သူကမျှ ဤအမှုတော်ကို လက်မခံလိုကြပေ။ ဘုရားသခင်က လူတို့ကို ဖော်ထုတ်ခြင်း၊ လူတို့ကို ရှုတ်ချခြင်း၊ လူတို့ကို ပြစ်တင်ဆုံးမခြင်း၊ လူတို့ကို စမ်းသပ်ခြင်း၊ လူတို့ကို စစ်ဆေးခြင်း၊ လူတို့ကို ရိုက်နှက်ဆုံးမခြင်း၊ လူတို့ကို ပဲ့ပြင်ဆုံးမခြင်းအကြောင်းဖြစ်သော တရားဒေသနာများကို နားထောင်လိုသည့်သူ အနည်းငယ်သာရှိသည်။ သို့တိုင်အောင် ဘုရားသခင်က လူတို့ကို ကောင်းချီးပေးခြင်း၊ လူတို့ကို တိုက်တွန်းအားပေးခြင်း၊ လူတို့အပေါ် ကတိပြုခြင်းတို့ကိုမူ ကြားချင်ကြသည်။ မည်သူကမျှ ဤအရာများကို မငြင်းပယ်ကြပေ။ ဘုရားသခင်က လူသားအပေါ် ခွင့်လွှတ်ခြင်း၊ လွတ်ငြိမ်းချမ်းသာခွင့်ပေးခြင်း၊ ကောင်းချီးပေးခြင်း၊ ကျေးဇူးတော်ချပေးခြင်း အမှုတို့ကို ပြုသောအချိန်၊ ဖျားနာသူကို ကုသပြီး နတ်ဆိုးများအား နှင်ထုတ်ကာ လူတို့အပေါ် ကတိများပြုခဲ့သည့် အချိန်ဖြစ်သည့် ကျေးဇူးတော်ခေတ်ကာလတုန်းကကဲ့သို့ပင်ဖြစ်သည်။ လူတို့သည် ဤအရာအားလုံးကို လက်ခံလိုစိတ်ရှိကြသည်။ ၎င်းတို့အားလုံးသည် လူသားအပေါ် ယေရှု၏ ကြီးမြတ်သောချစ်ခြင်းကို ချီးမွမ်းကြသည်။ သို့သော် ယခုအခါတွင် နိုင်ငံတော်ခေတ်ရောက်ရှိလာပြီး ဘုရားသခင်က တရားစီရင်ခြင်းအမှုကို ပြုကာ သမ္မာတရားများစွာကို ဖော်ပြသောအခါ မည်သူကမျှ ဂရုမစိုက်ပေ။ ဘုရားသခင်က လူတို့အား မည်မျှ ဖော်ထုတ်ပြီး တရားစီရင်ပါစေ လူတို့က လက်မခံကြပေ။ “ဘုရားသခင်က ဤသို့သောအရာကို လုပ်ဆောင်နိုင်မည်လော။ ဘုရားသခင်က လူသားကို ချစ်သည် မဟုတ်လော” ဟူ၍ပင် ပြောဆိုကြသည်။ ၎င်းတို့သည် ပြုပြင်ခြင်း သို့မဟုတ် ရိုက်နှက်ခြင်းနှင့် ပဲ့ပြင်ဆုံးမခြင်းကို ခံရလျှင် ပို၍ပင် အယူအဆများရှိကြပြီး “ဤသည်မှာ အဘယ်သို့ ဘုရားသခင်၏ ချစ်ခြင်းဖြစ်သနည်း။ ဤတရားစီရင်ခြင်း၊ ရှုတ်ချခြင်းစကားများသည် လုံးဝ ချစ်ခင်သောအရာမဟုတ်ပေ။ ထိုအရာများကို ငါလက်မခံပါ။ ငါသည် ထိုမျှ မမိုက်မဲပါ” ဟူ၍ မိမိတို့ကိုယ်ကို ပြောဆိုကြသည်။ ဤသည်မှာ သမ္မာတရားအား မနှစ်သက်သည့် စိတ်သဘောထားဖြစ်သည်။ သမ္မာတရားအား ကြားပြီးနောက်တွင် လူအချို့က “မည်သည့် သမ္မာတရားနည်း။ ဤသည်မှာ သဘောတရားသက်သက်သာဖြစ်သည်။ အလွန် မြင့်မြတ်သည့်၊ အလွန်စွမ်းအားကြီးသည့်၊ အလွန်သန့်ရှင်းသည့်ပုံရှိသည်။ သို့သော် ဤအရာများသည် ကြားကောင်းသော စကားများသာဖြစ်သည်” ဟု ဆိုကြသည်။ ဤသည်မှာ သမ္မာတရားအား မနှစ်သက်သည့် စိတ်သဘောထားဖြစ်သည် မဟုတ်လော။ ဤသည်မှာ သမ္မာတရားအား မနှစ်သက်သည့် စိတ်သဘောထားဖြစ်သည်။ ဤသည်မှာ သင်တို့တွင်ရှိသော စိတ်သဘောထားမျိုး ဟုတ်သလော။ (ဟုတ်ပါသည်။) သင်တို့အနေဖြင့် လွှမ်းမိုးခြင်းခံရဖို့ အများဆုံးဖြစ်သည့်၊ သင်တို့ အများဆုံး တွေ့မြင်သည့်၊ အလေးနက်ဆုံး အသိအမှတ်ပြုသည့် အခြေအနေမှာ မည်သည့်အခြေအနေဖြစ်သည်ဟု ငါ ယခုတင် ပြောခဲ့သနည်း။ (ကျွန်ုပ်တို့၏ တာဝန်ကို ထမ်းဆောင်သောအခါ အခက်အခဲကို မကြုံလိုခြင်း၊ ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းကို ခံရန် ဆန္ဒမရှိခြင်း၊ အရာရာတိုင်းကို ချောမွေ့စွာ ဖြတ်သန်းလိုခြင်းတို့ဖြစ်သည်။) ဘုရားသခင်၏ အချုပ်အခြာအာဏာကို ငြင်းဆန်ခြင်း၊ ဘုရားသခင်၏ ပဲ့ပြင်ဆုံးမမှုနှင့် ရိုက်နှက်မှုကို ငြင်းဆန်ခြင်း၊ ဤအရာတွင် ဘုရားသခင်က ကောင်းသောအရာ လုပ်ဆောင်နေခြင်းဖြစ်သည်ကို ရှင်းလင်းစွာ သိသော်လည်း မိမိ၏ စိတ်နှလုံးတွင် အတိုက်အခံပြုဆဲဖြစ်ခြင်းတို့သည် သရုပ်သကန် အမျိုးအစားတစ်ခုဖြစ်သည်။ အခြားမည်သည့်အရာရှိသနည်း။ (ကျွန်ုပ်တို့၏ တာဝန်ကို ထမ်းဆောင်ရာတွင် ထိရောက်မှုရှိသောအခါ ပျော်ရွှင်ခြင်း၊ ထိရောက်မှုမရှိသောအခါတွင် အပျက်သဘောဆောင်ခြင်း၊ အားနည်းခြင်း၊ တက်ကြွစွာဖြင့် ပူးပေါင်းဆောင်ရွက်နိုင်စွမ်းမရှိခြင်းတို့ဖြစ်သည်။) ဤသည်မှာ မည်သို့သော သရုပ်သကန်မျိုးဖြစ်သနည်း။ (နှလုံးခိုင်မာခြင်းဖြစ်သည်။) သင်တို့သည် ဤအရာနှင့် ပတ်သက်ပြီး တိကျရမည်။ ရှုပ်ထွေးပြီး အခိုင်အမာပြောဆိုခြင်း မပြုနှင့်။ တစ်ခါတစ်ရံတွင် လူတို့၏ အခြေအနေများသည် အလွန်ပင် ရှုပ်ထွေးသည်။ ၎င်းတို့သည် အမျိုးအစားတစ်ခုတည်းသာမဟုတ်ဘဲ နှစ်ခု၊ သုံးခု ရောထွေးနေသည်။ ဤသို့ဆိုလျှင် သင်သည် မည်သို့ အဓိပ္ပာယ်ဖွင့်ဆိုသနည်း။ တစ်ခါတစ်ရံတွင် စိတ်သဘောထားတစ်ခုသည် အခြေအနေနှစ်မျိုး၊ တစ်ခါတစ်ရံတွင် အခြေအနေသုံးမျိုးဖြင့် သူ့ဘာသာ ထုတ်ဖော်သည်။ သို့သော် ဤအခြေအနေများက ကွာခြားသော်လည်း နောက်ဆုံးတွင် ဤသည်မှာ စိတ်သဘောထား တစ်မျိုးတည်းဖြစ်ဆဲဖြစ်သည်။ သမ္မာတရားအား မနှစ်သက်သည့် ဤစိတ်သဘောထားကို သင်တို့ နားလည်ရမည်။ သမ္မာတရားအား မနှစ်သက်ခြင်း၏ သရုပ်သကန်များက မည်သည့်အရာဖြစ်သည်ကို သင်တို့ စုံစမ်းစစ်ဆေးသင့်သည်။ ဤနည်းအားဖြင့် သင်တို့သည် သမ္မာတရားအား မနှစ်သက်သည့် ဤစိတ်သဘောထားကို အမှန်တကယ် နားလည်နိုင်လိမ့်မည်။ သင်သည် သမ္မာတရားကို နှစ်သက်ခြင်းမရှိ။ တစ်စုံတစ်ခုက မှန်ကန်သည်ကို သင်ကောင်းစွာသိသည်။ ယင်းသည် ဘုရားနှုတ်ကပတ်တော်၊ သို့မဟုတ် သမ္မာတရား စည်းမျဉ်းများ မလွဲမသွေ ဖြစ်စရာမလိုပေ။ တစ်ခါတစ်ရံတွင် ယင်းသည် အပြုသဘောဆောင်သောအရာများ၊ မှန်ကန်သော အရာများ၊ မှန်ကန်သော စကားများ၊ မှန်ကန်သော အကြံပြုချက်များ ဖြစ်သည်။ သို့တိုင်အောင် သင်က “ဤသည်မှာ သမ္မာတရားမဟုတ်ပါ။ ဤအရာတို့သည် မှန်ကန်သော စကားလုံးများသာဖြစ်သည်။ ငါ နားမထောင်လိုပါ။ လူတို့၏ စကားများကို ငါနားမထောင်ပါ” ဟု ပြောဆဲဖြစ်သည်။ ဤသည်မှာ မည်သည့်စိတ်သဘောထားဖြစ်သနည်း။ ဤနေရာတွင် မာနထောင်လွှားခြင်း၊ နှလုံးခိုင်မာခြင်း၊ သမ္မာတရားအား မနှစ်သက်ခြင်းရှိသည်။ ဤစိတ်သဘောထား အမျိုးအစားများအားလုံး ရှိသည်။ စိတ်သဘောထားအမျိုးအစားတစ်ခုစီက အခြေအနေ အမျိုးအစားများစွာကို ဖြစ်ပေါ်စေနိုင်သည်။ အခြေအနေတစ်ခုသည် မတူညီသော စိတ်သဘောထားအချို့နှင့် ဆက်စပ်နိုင်သည်။ ဤအခြေအနေများက မည်သည့်စိတ်သဘောထားအမျိုးအစားများကို ဖြစ်ပေါ်စေသည်ကို သင် ရှင်းလင်းစွာသိရမည်။ ဤနည်းအားဖြင့် သင်သည် အမျိုးမျိုးသော ဖောက်ပြန်ပျက်စီးသည့် စိတ်သဘောထားအမျိုးအစားများကို ပိုင်းခြားသိမြင်နိုင်လိမ့်မည်။

ငါတို့ ယခုတင် မိတ်သဟာယဖွဲ့ခဲ့သည့် ဖောက်ပြန်ပျက်စီးသော စိတ်သဘောထားလေးမျိုးတွင် မည်သည့်အမျိုးအစားမဆိုက လူတို့အား သေခြင်းသို့ စီရင်ရန် လုံလောက်သည်။ ဤသို့ပြောသည်မှာ လွန်ကဲလွန်းသလော။ (မလွန်ကဲပါ။) လူတို့၏ ဖောက်ပြန်ပျက်စီးသော စိတ်သဘောထားသည် မည်သို့ဖြစ်ပေါ်လာသနည်း။ ၎င်းတို့အားလုံးသည် စာတန်ဆီမှလာသည်။ လူတို့သည် စာတန်၊ နတ်ဆိုးများ၊ လူသိများပြီး ထင်ပေါ်ကျော်ကြားသော ပုဂ္ဂိုလ်များထံမှဖြစ်သည့် မိစ္ဆာဒိဋ္ဌိများ၊ အတွေးမှားများဖြင့် ပြည့်နေသည်။ ဤသို့ဖြင့် ဤအမျိုးမျိုးသော ဖောက်ပြန်ပျက်စီးသည့် စိတ်သဘောထားများ ဖြစ်လာသည်။ ဤစိတ်သဘောထားများသည် အပြုသဘောဆောင်သလော၊ သို့မဟုတ် အပျက်သဘောဆောင်သလော။ (အပျက်သဘောဆောင်ပါသည်။) အပျက်သဘောဆောင်သည်ဟု မည်သည့်အရာအပေါ်တွင် အခြေခံပြီး သင် ပြောသနည်း။ (သမ္မာတရားပေါ်တွင် အခြေခံပါသည်။) ဤစိတ်သဘောထားများသည် သမ္မာတရားကို ချိုးဖောက်ပြီး ဘုရားသခင်ကို အာခံသောကြောင့်၊ ယင်းတို့သည် ဘုရားသခင်၏ စိတ်သဘောထားနှင့် ဘုရားသခင်၏ အရာအားလုံးနှင့် ဖြစ်ခြင်းအပေါ် ရန်လိုသော ဆန့်ကျင်မှုရှိသောကြောင့် လူတို့တွင် ဤဖောက်ပြန်ပျက်စီးသော စိတ်သဘောထားတစ်ခုအား တွေ့ရလျှင် ထိုသူသည် ဘုရားသခင်ကို အာခံသောသူတစ်ယောက်ဖြစ်လာသည်။ ဤစိတ်သဘောထားလေးမျိုးထဲမှ တစ်ခုမကျန်ကို လူတစ်ယောက်အတွင်း၌ တွေ့ရလျှင် ဤသည်မှာ ဒုက္ခပေးတတ်ပြီး ထိုသူသည် ဘုရားသခင်၏ ရန်သူတစ်ယောက်ဖြစ်လာပြီးဖြစ်သည်။ ထိုသူသည် သေချာပေါက် သေရန် သတ်မှတ်ပြီးဖြစ်သည်။ ယင်းသည် မည်သည့်စိတ်သဘောထားဖြစ်စေ သမ္မာတရားအား အသုံးပြုပြီး ချိန်ဆကြည့်လျှင် သရုပ်သကန်တစ်ခုစီ၏ အနှစ်သာရသည် ဘုရားသခင်အား ဦးတည်ပြီး ဆန့်ကျင်နေသည်ကိုလည်းကောင်း၊ ဘုရားသခင်အား အာခံနေသည်ကိုလည်းကောင်း၊ ဘုရားသခင်အပေါ် ရန်လိုသည်ကိုလည်းကောင်း သင် မြင်ရလိမ့်မည်။ ထို့ကြောင့် သင်၏ စိတ်သဘောထား မပြောင်းလဲလျှင် သင်သည် ဘုရားသခင်နှင့် သဟဇာတဖြစ်လိမ့်မည်မဟုတ်ပေ။ သင်သည် သမ္မာတရားကို မုန်းတီးလိမ့်မည်ဖြစ်ပြီး ဘုရားသခင်၏ ရန်သူတစ်ယောက်ဖြစ်လိမ့်မည်။

ဆက်လက်၍ ငါးခုမြောက်စိတ်သဘောထားအမျိုးအစားကို ပြောကြစို့။ ငါ ဥပမာတစ်ခုပေးမည်။ ဤသည်မှာ မည်သည့်စိတ်သဘောထားမျိုးဖြစ်သည်ကို သင်တို့ အဖြေရှာကြည့်နိုင်သည်။ လူနှစ်ယောက် စကားပြောနေသည်ဟု စိတ်ကူးကြည့်လော့။ တစ်ယောက်က သူပြောသည့်အရာတွင် အလွန်အကျွံပင် တဲ့တိုးဆန်သောကြောင့် အခြားလူက စိတ်မကျေမနပ်ဖြစ်သည်။ သူ၏ စိတ်တွင် “သင်သည် အဘယ်ကြောင့် ငါ၏ မာနကို အလွန်ထိခိုက်နေရသနည်း။ ငါသည် လူတို့အား ငါ့အပေါ် အနိုင်ကျင့်ခွင့်ပြုသည်ဟု သင်ထင်သလော” ဟူ၍ စဉ်းစားသည်။ ဤသို့ဖြင့် သူ့အတွင်း၌ မုန်းတီးခြင်း ဖြစ်ပေါ်လာသည်။ အမှန်တွင်၊ ဤပြဿနာက ဖြေရှင်းရန် လွယ်ကူသည်။ လူတစ်ယောက်က အခြားလူတစ်ယောက်ကို နာကျင်စေရန် တစ်စုံတစ်ခုပြောခဲ့လျှင် ပြောသူက နားထောင်သူကို တောင်းပန်သရွေ့ အမှုကိစ္စက ပြီးဆုံးသွားမည်။ သို့သော် စိတ်ဆိုးသည့်သူက ဤကိစ္စကို လက်မလွှတ်နိုင်ဘဲ သူ့အတွက် “လူကြီးလူကောင်းတစ်ဦးအဖို့ ကလဲ့စားချေရန်မှာ မည်သည့်အခါမျှ နောက်ကျလွန်းခြင်း မရှိပါ” ဟူ၍ ဖြစ်လျှင် ဤသည်မှာ မည်သည့်စိတ်သဘောထားဖြစ်သနည်း။ (မလိုမုန်းထားခြင်းဖြစ်သည်။) မှန်သည်။ ဤသည်မှာ မလိုမုန်းထားခြင်းဖြစ်သည်။ ဤသူသည် ဆိုးယုတ်သော စိတ်သဘောထားရှိသူတစ်ဦး ဖြစ်သည်။ အသင်းတော်တွင် လူအချို့သည် ၎င်းတို့၏ တာဝန်ကို ကောင်းမွန်စွာ မထမ်းဆောင်သောကြောင့် ပြုပြင်ခြင်းခံရသည်။ လူတစ်ယောက်အား ပြုပြင်သောအခါတွင် ပြောသောအရာများ၌ မကြာခဏဆိုသလိုပင် ထိုလူကို အပြစ်ဖော်ဆုံးမခြင်းပါဝင်ပြီး ဆူငေါက်ခြင်းပင် ပါဝင်ကောင်းပါဝင်နိုင်သည်။ ဤအရာသည် ၎င်းတို့ကို သေချာပေါက် စိတ်မချမ်းမသာဖြစ်စေလိမ့်မည်ဖြစ်ပြီး ၎င်းတို့သည် ဆင်ခြေများရှာပြီး ပြန်လည်ချေပလိုလိမ့်မည်။ ၎င်းတို့က “ကျွန်ုပ်အား သင်ပြုပြင်ခဲ့သည့်အချိန်က သင်ပြောသည့်အရာများသည် မှန်ကန်သော်လည်း ယင်းတို့ထဲမှ အချို့မှာ အမှန်တကယ်ပင် နားခါးလှသည်။ ပြီးလျှင် သင်သည် ကျွန်ုပ်ကို သိက္ခာကျစေပြီး ကျွန်ုပ်အား စိတ်ထိခိုက်စေသည်။ ကျွန်ုပ်သည် ဤနှစ်များအားလုံးတွင် ဘုရားသခင်ကို ယုံကြည်ခဲ့သည်။ မည်သည့်အရာမျှ ဖြစ်မြောက်အောင်မြင်ခြင်း မရှိလျှင်ပင် ကျွန်ုပ်သည် ဆင်းရဲဒုက္ခကို ခါးစည်းခံပြီးဖြစ်သည်။ ကျွန်ုပ်သည် အဘယ်သို့ ဤသို့ ဆက်ဆံခံရမည်နည်း။ သင်သည် မည်သို့ဖြစ်၍များ အခြားမည်သူ့ကိုမျှ မပြုပြင်ရသနည်း။ ဤအရာကို ကျွန်ုပ် လက်မခံနိုင်ပါ၊ သည်းမခံနိုင်ပါ” ဆိုသကဲ့သို့သောအရာများကို ပြောသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်မျိုးဖြစ်သည်မဟုတ်လော။ (ဟုတ်ပါသည်။) ဤဖောက်ပြန်ပျက်စီးသော စိတ်သဘောထားသည် စောဒကတက်ခြင်း၊ မနာခံခြင်း၊ ရန်ငြိုးထားခြင်းတို့မှတစ်ဆင့်သာ ထင်ရှားသည်။ သို့သော် ထိုစိတ်သဘောထားသည် လက္ခဏာအချို့ ပြနေပြီဖြစ်ပြီး ပေါက်ထွက်တော့မည့် နေရာသို့ စတင်ရောက်ရှိနေပြီဖြစ်သော်လည်း အပြင်းထန်ဆုံး အဆင့်သို့ မရောက်သေးပေ။ အထွတ်အထိပ်သို့ မရောက်သေးပေ။ ဤအရာပြီးသည်နှင့် မရှေးမနှောင်းတွင် ၎င်းတို့၏ သဘောထားမှာ အဘယ်နည်း။ ၎င်းတို့သည် ကျိုးနွံနာခံခြင်း မရှိကြပေ။ စိတ်ဆိုးသည်။ အာခံသည်။ မလိုမုန်းထားစိတ်ဖြင့် စတင် ပြုမူသည်။ စတင်၍ ရှာကြံအကြောင်းပြသည်။ “ခေါင်းဆောင်များ၊ အမှုဆောင်များသည် လူတို့ကို ပြုပြင်သောအခါတွင် အစဉ်သဖြင့် မှန်ကန်ခြင်းမရှိပါ။ ကျန်သည့် သင်တို့တွေက လက်ခံကောင်းလက်ခံနိုင်မည်။ သို့သော် ကျွန်ုပ် လက်မခံနိုင်ပါ။ ဤအရာကို သင်တို့ လက်ခံနိုင်သည်မှာ သင်တို့သည် မိုက်မဲပြီး ပျော့ညံ့သောကြောင့်ဖြစ်သည်။ ကျွန်ုပ် လက်မခံပါ။ ဤအရာကို ဆွေးနွေးအဖြေရှာပြီး မည်သူက မှန်သည်၊ မှားသည်ကို ကြည့်ကြစို့” ဟူ၍ ဖြစ်သည်။ ထို့နောက်တွင် လူတို့က ၎င်းတို့အား မိတ်သဟာယပြုပြီး “မှန်သည်ဖြစ်စေ၊ မှားသည်ဖြစ်စေ ပထမဆုံး သင်လုပ်ဆောင်ရမည့်အရာမှာ နာခံခြင်းဖြစ်သည်။ သင်၏ တာဝန်ထမ်းဆောင်ခြင်းသည် အနည်းငယ်မျှပင် အစွန်းအထင်းမရှိသည်မှာ ဖြစ်နိုင်သလော။ သင်သည် အရာရာကို မှန်မှန်ကန်ကန်လုပ်ဆောင်သလော။ သင်သည် အရာရာကို မှန်ကန်စွာ လုပ်ဆောင်လျှင်ပင် ပြုပြင်ခံရခြင်းသည် သင့်အတွက် အထောက်အကူဖြစ်သေးသည်။ ကျွန်ုပ်တို့သည် သင်နှင့်အတူ စည်းမျဉ်းများကို အကြိမ်များစွာ မိတ်သဟာယဖွဲ့ခဲ့သည်။ သို့သော် သင်သည် မည်သည့်အခါမျှ နားမထောင်ဘဲ သင်နှစ်သက်သလိုသာ ကြောင်းကျိုးမမြင်ဘဲ လုပ်ဆောင်ရန် ရွေးချယ်သည်။ အသင်းတော်လုပ်အတွက် အဖျက်အမှောင့်များဖြစ်ပြီး ကြီးစွာသော ဆုံးရှုံးမှုများကို ဖြစ်ပေါ်စေသည်။ ဤသို့ဆိုလျှင် ပြုပြင်ခြင်းကိုအဘယ်သို့ မရင်ဆိုင်ရဘဲရှိနိုင်မည်နည်း။ စကားအသုံးအနှုန်းက ကြမ်းကောင်းကြမ်းနိုင်သည်။ နားထောင်ဖို့ ခက်နိုင်သည်။ သို့သော် ဤသည်မှာ ပုံမှန်ဖြစ်သည် မဟုတ်လော။ သင်သည် မည်သည့်အရာကို ငြင်းခုံနေသနည်း။ အခြားလူများကို သင့်အား ပြုပြင်ခွင့်မပြုဘဲ သင့်အား မကောင်းသောအရာများကိုသာ လုပ်ဆောင်ခွင့်ပေးသင့်သလော” ဟူ၍ ပြောသည်။ သို့သော် ၎င်းတို့သည် ဤအရာကို ကြားပြီးနောက်တွင် ပြုပြင်ခြင်းကို လက်ခံနိုင်မည်လော။ လက်ခံနိုင်မည်မဟုတ်ပေ။ ၎င်းတို့သည် ဆင်ခြေများပေးခြင်း၊ အတိုက်အခံပြုခြင်းကိုသာ ဆက်လက်လုပ်ဆောင်လိမ့်မည်။ မည်သည့်စိတ်သဘောထားကို ၎င်းတို့ ထုတ်ဖော်သနည်း။ နတ်ဆိုးဆန်ခြင်းဖြစ်သည်။ ယင်းသည် ရက်စက်ကြမ်းကြုတ်သော စိတ်သဘောထား ဖြစ်သည်။ အမှန်တကယ်တွင် ယင်းတို့သည် မည်သည့်အရာကို ဆိုလိုသနည်း။ “ငါသည် စိုးစဉ်းမျှသော စော်ကားခြင်းကိုပင် သည်းမခံ။ မည်သူကမျှ ငါ၏ခေါင်းပေါ်က ဆံပင်တစ်ချောင်းကို ထိရန် မကြိုးစားသင့်ပေ။ ငါ့ကို ထိပါးဖို့ မလွယ်ကူသည်ကို သင့်အား ငါပြလျှင် နောင်အချိန်တွင် သင်သည် ငါ့အား ပြုပြင်ရဲမည်မဟုတ်။ ဤသို့ဆိုလျှင် ငါ အနိုင်ရမည် မဟုတ်သလော” ဟူ၍ ဖြစ်သည်။ အဘယ်သို့နည်း။ ၎င်းတို့၏ စိတ်သဘောထားက ဖော်ထုတ်ခံရပြီးဖြစ်သည်မဟုတ်လော။ ဤသည်မှာ ရက်စက်ကြမ်းကြုတ်သော စိတ်သဘောထားဖြစ်သည်။ ရက်စက်ကြမ်းကြုတ်သော စိတ်သဘောထားရှိသူများသည် သမ္မာတရားအား အလွန်အမင်း မနှစ်မြို့ခြင်းမျှသာ မဟုတ်ဘဲ သမ္မာတရားကို မုန်းတီးသည်။ ၎င်းတို့သည် ပြုပြင်ခြင်းကို ခံရသောအခါ ထွက်ပြေးရန် ကြိုးစားသည်၊ သို့မဟုတ် လျစ်လျူရှုသည်။ ၎င်းတို့၏ စိတ်နှလုံးထဲတွင် ၎င်းတို့သည် အလွန်အမင်း ရန်လိုကြသည်။ ယင်းမှာ ၎င်းတို့က ဆင်ခြေများ စိတ်ကူးရခြင်း ကိစ္စသက်သက်သာမဟုတ်ပေ။ ယင်းမှာ ၎င်းတို့၏ သဘောထားလုံးဝ မဟုတ်ပေ။ ၎င်းတို့သည် အလျှော့ပေးခြင်းမရှိဘဲ အတိုက်အခံပြုတတ်သည်။ ရက်စက်ပြီး လောဘကြီးသော အမျိုးသမီးတစ်ဦးဦးကဲ့သို့ပင် ပြန်၍ ငြင်းခုံသည်။ ၎င်းတို့၏ စိတ်နှလုံးတွင် ၎င်းတို့က၊ “သင်သည် ငါ့အား အရှက်ရစေရန်၊ တမင် ကသိကအောက်ဖြစ်ရန် ကြိုးစားနေခြင်းဖြစ်သည်ကို ငါနားလည်သည်။ ငါသည် သင့်အား မျက်နှာချင်းဆိုင်၍ အတိုက်အခံမလုပ်ရဲသော်လည်း လက်စားချေရန် အခွင့်အရေးကို ငါရှာမည်။ သင်သည် ငါ့အား ပြုပြင်ရုံမျှပြုပြင်ပြီး ဩဇာပေးနိုင်မည်ဟု ထင်သလော။ လူတိုင်းကို ငါ့ဘက်သို့ပါအောင် ငါလုပ်မည်။ သင့်ကို တစ်ဦးတည်း သီးခြားဖြစ်စေမည်။ ပြီးလျှင် သင်ကိုယ်တိုင်လုပ်ဆောင်သည့်နည်းအတိုင်း သင့်အပေါ် ငါလုပ်ဆောင်မည်” ဟူ၍ စဉ်းစားသည်။ ဤသည်မှာ ၎င်းတို့၏ စိတ်နှလုံးတွင် စဉ်းစားနေသည့်အရာဖြစ်သည်။ ၎င်းတို့၏ ဆိုးယုတ်သော စိတ်သဘောထားသည် နောက်ဆုံးတွင် သူ့ဘာသာ ထုတ်ဖော်ပြလာသည်။ ၎င်းတို့၏ ရည်ရွယ်ချက်များကို ရရှိပြီး ၎င်းတို့၏ မလိုမုန်းထားစိတ်ကို ဖွင့်ချရန်အတွက် ၎င်းတို့သည် မိမိတို့ကိုယ်ကို မှန်ကန်ကြောင်းပြပြီး လူတိုင်းအား ၎င်းတို့ဘက်သို့ ပါစေမည့် ဆင်ခြေများကို ထုတ်ဖို့ အစွမ်းကုန် ကြိုးစားကြသည်။ ထိုအခါမှသာ ၎င်းတို့သည် ပျော်ရွှင်ပြီး ဖြေသိမ့်နိုင်ကြသည်။ ဤသည်မှာ မလိုမုန်းထားခြင်းမဟုတ်သလော။ ဤသည်မှာ ဆိုးယုတ်သော စိတ်သဘောထားဖြစ်သည်။ ပြုပြင်ခြင်းမခံရသေးသောအချိန်တွင် ထိုသို့သောသူများသည် သိုးသငယ်များကဲ့သို့ဖြစ်သည်။ ပြုပြင်ခြင်းကိုခံရသောအခါတွင်၊ သို့မဟုတ် ၎င်းတို့၏ သရုပ်မှန် ပေါ်လွင်သွားသောအခါတွင် ၎င်းတို့သည် ချက်ချင်းပင် သိုးသငယ်မှ ဝံပုလွေတစ်ကောင်အဖြစ် ပြောင်းသွားပြီး ၎င်းတို့၏ ဝံပုလွေဆန်ခြင်း ပေါ်ထွက်လာသည်။ ဤသည်မှာ ဆိုးယုတ်သော စိတ်သဘောထားဖြစ်သည်မဟုတ်လော။ (ဟုတ်ပါသည်။) ဤသို့ဆိုလျှင် ယင်းသည် အချိန်အများစုတွင် အဘယ်ကြောင့် မမြင်သာသနည်း။ (၎င်းတို့ ဆွပေးခြင်းမခံရသောကြောင့်ဖြစ်သည်။) မှန်သည်။ ၎င်းတို့သည် ဆွပေးခြင်းမခံရသကဲ့သို့ ၎င်းတို့၏ အကျိုးစီးပွားများက အန္တရာယ်မရှိပေ။ ဤသည်မှာ ဝံပုလွေတစ်ကောင်က မဆာလောင်သောအခါတွင် သင့်အား စားမည်မဟုတ်သကဲ့သို့ဖြစ်သည်။ ဤသို့ဆိုလျှင် ယင်းသည် ဝံပုလွေမဟုတ်ဟု သင်ဆိုနိုင်သလော။ ယင်းကို ဝံပုလွေဟုခေါ်ဆိုရန်အတွက် သင့်ကို စားရန် ကြိုးစားသည်အထိစောင့်နေလျှင် အလွန်နောက်ကျသွားမည်မဟုတ်လော။ သင့်အား စားရန် မကြိုးစားသေးချိန်တွင်ပင်၊ သင်သည် အချိန်ပြည့် သတိဝီရိယရှိသင့်သည်။ ဝံပုလွေက သင့်အား မစားခြင်းသည် သင့်အား မစားလိုသည့် သဘောမဟုတ်ပေ။ အချိန်မကျသေးခြင်းသာ ဖြစ်သည်။ အချိန်ကျလာသောအခါတွင် သူ၏ ဝံပုလွေသဘာဝက ပြလာသည်။ ပြုပြင်ခြင်းက လူမျိုးစုံကို ထုတ်ဖော်သည်။ လူအချို့က “အဘယ်ကြောင့် ပြုပြင်ခြင်းခံရသည်မှာ ငါတစ်ယောက်တည်းဖြစ်သနည်း။ အဘယ်ကြောင့် ငါသည် အစဉ်အမြဲ အနိုင်ကျင့်ခံရသနည်း။ ငါ့အား လွယ်ကူသော ပစ်မှတ်အဖြစ် မြင်ကြသလော။ ငါသည် သင်တို့ ရန်စ၍ရသည့်သူမျိုးမဟုတ်” ဟူ၍ စဉ်းစားကြသည်။ ဤသည်မှာ မည်သည့်စိတ်သဘောထားဖြစ်သနည်း။ ပြုပြင်ခံရသည်မှာ အဘယ်ကြောင့် ၎င်းတို့သာ ဖြစ်သနည်း။ အမှန်တကယ်တွင် ဤသို့မဟုတ်ပေ။ သင်တို့အထဲတွင် မည်သူက ပြုပြင်ခြင်းကို မခံရဖူးသနည်း။ သင်တို့အားလုံး ခံရဖူးပြီးဖြစ်သည်။ တစ်ခါတစ်ရံတွင် ခေါင်းဆောင်များ၊ အမှုဆောင်များသည် ၎င်းတို့၏ အလုပ်တွင် ထိန်းကျောင်းရခက်ပြီး မဆင်မခြင်လုပ်ဆောင်သည်။ သို့မဟုတ်လျှင် အလုပ်အစီအစဉ်များအတိုင်း မလုပ်ဆောင်ကြပေ။ ၎င်းတို့အများစုသည် ပြုပြင်ခြင်းကို ခံရသည်။ ဤသည်မှာ အသင်းတော်အလုပ်ကို ကာကွယ်ရန်၊ လူများက ထင်ရာစိုင်း၍ လုပ်ဆောင်ခြင်းကို တားဆီးရန် လုပ်ဆောင်ခြင်းဖြစ်သည်။ သီးသန့် ပုဂ္ဂိုလ်တစ်ဦးဦးကို ပစ်မှတ်ထားဖို့ လုပ်ဆောင်ခြင်းမဟုတ်ပေ။ ၎င်းတို့ပြောသည့်အရာသည် အချက်အလက်များကို သိသာစွာပင် လိုရာဆွဲ၍ မမှန်မကန်ပြောခြင်းဖြစ်သည်။ ဤသည်မှာလည်း ဆိုးယုတ်သော စိတ်သဘောထား၏ သရုပ်သကန် ဖြစ်သည်။

ဆိုးယုတ်သော စိတ်သဘောထားသည် အခြားမည်သည့်ပုံစံဖြင့် ထင်ရှားသနည်း။ ယင်းသည် သမ္မာတရားအား မနှစ်သက်ခြင်းနှင့် မည်သို့ ဆက်စပ်သနည်း။ အမှန်တကယ်တွင် သမ္မာတရားအား မနှစ်သက်ခြင်းသည် အာခံခြင်း၊ ဝေဖန်အပြစ်တင်ခြင်း သဘောထားများဆောင်လျက် ဆိုးရွားသော ပုံစံတစ်ခုဖြင့် ထင်ရှားသည့်အခါ၊ ဤအရာက ဆိုးယုတ်စိတ်သဘောထားကို ထုတ်ဖော်ပြပေသည်။ သမ္မာတရားအား မနှစ်သက်ခြင်းသည် သမ္မာတရားအား စိတ်ဝင်စားမှုကင်းမဲ့ခြင်းမှစ၍ သမ္မာတရားအား မနှစ်သက်ခြင်းအထိ အခြေအနေ များစွာ ပါဝင်သည်။ ယင်းက ဘုရားသခင်အား ဝေဖန်အပြစ်တင်ခြင်း၊ ဘုရားသခင်အား ရှုတ်ချခြင်းအထိ မြင့်တက်သွားသည်။ သမ္မာတရားအား မနှစ်သက်ခြင်းသည် အခြေအနေတစ်ခုသို့ ရောက်ရှိသောအခါ လူတို့သည် ဘုရားသခင်ကို ငြင်းဆန်တတ်သည်။ ဘုရားသခင်ကို မုန်းပြီး ဆန့်ကျင်တတ်သည်။ ဤအခြေအနေအချို့သည် ဆိုးယုတ်သောစိတ်သဘောထားဖြစ်သည်မဟုတ်လော။ (ဟုတ်ပါသည်။) ထို့ကြောင့် သမ္မာတရားအား မနှစ်သက်သောသူတို့သည် ပို၍ပင် ဆိုးရွားသော အခြေအနေတစ်ခုရှိသည်။ ဤအခြေအနေအတွင်းတွင် စိတ်သဘောထားတစ်မျိုးရှိသည်။ ဆိုးယုတ်သော စိတ်သဘောထားဖြစ်သည်။ ဥပမာအနေဖြင့်၊ အရာရာကို ဘုရားသခင်က အုပ်စိုးသည်ဟု လူအချို့က အသိအမှတ်ပြုသည်။ သို့သော် ဘုရားသခင်က ၎င်းတို့ထံမှ ယူဆောင်သွားပြီး၊ ၎င်းတို့၏ အကျိုးစီးပွားများ ဆုံးရှုံးခြင်းကို ခံရသောအခါ ၎င်းတို့သည် အပြင်ပန်းတွင် ညည်းညူခြင်း သို့မဟုတ် ဆန့်ကျင်ခြင်း မရှိသော်လည်း၊ စိတ်အတွင်းတွင် လက်ခံခြင်း၊ သို့မဟုတ် ကျိုးနွံနာခံခြင်းမရှိကြပေ။ ၎င်းတို့၏ သဘောထားသည် မလှုပ်မယှက်ဖြင့် ထိုင်နေပြီး ပျက်စီးခြင်းကို စောင့်မျှော်သည့် စိတ်သဘောထားဖြစ်သည်။ ဤသည်မှာ သိသာထင်ရှားစွာပင် သမ္မာတရားအား မနှစ်သက်သည့် အခြေအနေဖြစ်သည်။ ပို၍ပင် ဆိုးရွားသော အခြေအနေဖြစ်သည့် အခြားတစ်ခုလည်းရှိသည်။ ၎င်းတို့သည် မလှုပ်မယှက်ဖြင့် ထိုင်ပြီး ပျက်စီးခြင်းကို မစောင့်မျှော်ဘဲ ထိုအစား ဘုရားသခင်၏ အစီအစဉ်များနှင့် စီစဉ်ညွှန်ကြားမှုများကို အာခံကာ ဘုရားသခင်က ၎င်းတို့ထံမှ အမှုအရာများ ယူဆောင်ခြင်းကို အာခံကြလေသည်။ ၎င်းတို့က မည်သို့ အာခံသနည်း။ (အသင်းတော်အလုပ်ကို နှောင့်ယှက်ခြင်း၊ အဖျက်အမှောင့်လုပ်ခြင်း၊ သို့မဟုတ် အမှုကိစ္စများကို တမင်ဖျက်ဆီးခြင်း၊ ၎င်းတို့၏ ကိုယ်ပိုင်နယ်မြေတည်ထောင်ဖို့ ကြိုးစားခြင်းတို့အားဖြင့် ဖြစ်သည်။) ဤသည်မှာ ပုံစံတစ်ခုဖြစ်သည်။ အသင်းတော်ခေါင်းဆောင်အချို့ လူစားလဲခံရပြီးနောက်တွင် ၎င်းတို့သည် အသင်းတော်အသက်တာကို အသက်ရှင်သည့်အခါ၊ အစဉ်သဖြင့် အမှုကိစ္စများကို နှောင့်ယှက်ပြီး အသင်းတော်ကို အဖျက်အမှောင့်လုပ်ဆောင်ကြသည်။ ၎င်းတို့သည် အသစ်ရွေးချယ်ထားခြင်းခံရသော ခေါင်းဆောင်ပြောသမျှကို အာခံပြီး လိုက်နာခြင်းမရှိသကဲ့သို့ သူ၏ နောက်ကွယ်တွင် သူ့အား သေးသိမ်စေရန် ကြိုးစားသည်။ ဤသည်မှာ မည်သည့်စိတ်သဘောထားဖြစ်သနည်း။ ဆိုးယုတ်သောစိတ်သဘောထားဖြစ်သည်။ ၎င်းတို့အမှန်တကယ် စဉ်းစားသည်မှာ “ငါသည် ခေါင်းဆောင် မဖြစ်နိုင်လျှင် အခြားမည်သူမျှ ဤရာထူးကို ထိန်းသိမ်း၍မရနိုင်။ ၎င်းတို့အားလုံးကို ငါ မောင်းထုတ်ပစ်မည်။ ငါသည် သင်တို့အား အတင်းနှင်ထုတ်လျှင် ယခင်ကကဲ့သို့ ငါဦးဆောင်ရလိမ့်မည်” ဟူ၍ ဖြစ်သည်။ ဤသည်မှာ သမ္မာတရားအား မနှစ်သက်ခြင်း သက်သက်မဟုတ်ပေ။ ယင်းသည် ဆိုးယုတ်သည်။ မိမိ၏ ဂုဏ်သတင်း၊ မာနနှင့် အဆင့်အတန်းကို အဖတ်ဆယ်ရန်၊ သို့မဟုတ်လျှင် လက်စားချေဖို့အတွက် မိမိဆန္ဒကို ဖြည့်ဆည်းရန် အဆင့်အတန်းအတွက် ကြိုးစားရုန်းကန်ခြင်း၊ နယ်မြေအတွက် ကြိုးစားရုန်းကန်ခြင်း၊ တစ်ကိုယ်ရေ အကျိုးစီးပွားများနှင့် ဂုဏ်သတင်းအတွက် ကြိုးစားရုန်းကန်ခြင်း၊ လက်စားချေရန်အတွက် မည်သို့ဖြစ်စေ မရပ်တန့်ခြင်း၊ တတ်နိုင်သမျှ လုပ်ဆောင်ခြင်း၊ မိမိ၏ကျွမ်းကျင်မှုအားလုံးကို အသုံးချခြင်း၊ မိမိ၏ ရည်ရွယ်ချက်များကို ရရှိရန်အတွက် ဖြစ်နိုင်သမျှတိုင်းကို လုပ်ဆောင်ခြင်းတို့ဖြစ်သော ဤအရာအားလုံးသည် ဆိုးယုတ်မှု၏ သရုပ်သကန်များဖြစ်သည်။ ဆိုးယုတ်သော စိတ်သဘောထား၏ အပြုအမူအချို့တွင် အဖျက်အမှောင့်လုပ်ပြီး နှောင့်ယှက်သောအရာများစွာကို ပြောဆိုခြင်းပါဝင်သည်။ အချို့မှာ မိမိ၏ ရည်မှန်းချက်များကို ရရှိရန်အတွက် မကောင်းသောအရာများစွာကို လုပ်ဆောင်ခြင်းပါဝင်သည်။ ၎င်းတို့၏ စကားများတွင်ဖြစ်စေ၊ လုပ်ရပ်များတွင်ဖြစ်စေဤသို့သောသူများလုပ်ဆောင်သမျှသည် သမ္မာတရားနှင့် ကွဲလွဲနေပြီးသမ္မာတရားကို ချိုးဖောက်သည်။ အားလုံးမှာ ဆိုးယုတ်သောစိတ်သဘောထား ထုတ်ဖော်ခြင်းဖြစ်သည်။ လူအချို့မှာ ဤအရာများကို ပိုင်းခြားသိမြင်နိုင်စွမ်းမရှိပေ။ မှားယွင်းနေသော စကား၊ သို့မဟုတ် အပြုအမူက ပေါ်ပေါ်ထင်ထင် မဖြစ်လျှင် ၎င်းတို့က အရှိအတိုင်း မမြင်နိုင်ပေ။ သို့သော် သမ္မာတရားအား နားလည်သူများအတွက်မူ ဆိုးယုတ်သောသူများ ပြောဆို၊ လုပ်ဆောင်သည့်အရာတိုင်းသည် ဆိုးယုတ်ပြီး မှန်ကန်သောအရာ၊ သို့မဟုတ် သမ္မာတရားနှင့် ကိုက်ညီသောအရာတစ်ခုမျှ လုံးဝ မပါဝင်နိုင်ပေ။ ဤလူများ ပြောသည့်၊ လုပ်ဆောင်သည့်အရာများသည် ၁၀၀ ရာခိုင်နှုန်းဆိုးယုတ်သည်ဟု ဆိုနိုင်ပြီး အပြည့်အဝပင် ဆိုးယုတ်သော စိတ်သဘောထား ထုတ်ဖော်ခြင်းဖြစ်သည်။ ဤဆိုးယုတ်သော စိတ်သဘောထားကို ၎င်းတို့ ထုတ်ဖော်ပြမီတွင် ဆိုးယုတ်သောလူများ၏ အရင်းခံအကြောင်းရင်းများမှာ အဘယ်နည်း။ မည်သည့်ပန်းတိုင်မျိုးကို ၎င်းတို့ စွမ်းဆောင်ရရှိဖို့ ကြိုးစားနေသနည်း။ ထိုသို့သောအရာများကို ၎င်းတို့ အဘယ်သို့ လုပ်နိုင်သနည်း။ ဤအရာကို သင်တို့ ပိုင်းခြားသိမြင်နိုင်သလော။ ငါ ဥပမာတစ်ခုပေးမည်။ တစ်စုံတစ်ယောက်၏ အိမ်တွင် တစ်စုံတစ်ခုဖြစ်ပျက်သည်။ ထိုအိမ်သည် အဆင်းနီသော နဂါးကြီး၏ စောင့်ကြည့်ခြင်းကို ခံရပြီး သူ အိမ်ပြန်၍မရပေ။ ယင်းကြောင့် သူသည် အလွန်အမင်း နာကျင်ရသည်။ ညီအစ်ကိုမောင်နှမအချို့က သူ့ကို ခေါ်ထားကြသည်။ သူ၏ ဧည့်ခံအိမ်တွင် အရာရာတိုင်းက အလွန်ကောင်းမွန်သည်ကို မြင်ပြီး သူသည် “သင်၏ အိမ်တွင် မည်သည့်အရာမျှ မဖြစ်ပျက်သည်မှာ အဘယ်သို့ဖြစ်သနည်း။ ငါ၏အိမ်တွင် ဖြစ်ပျက်သည်မှာ အဘယ်သို့ဖြစ်ရသနည်း။ ယင်းမှာ မတရားပါ။ မဖြစ်ချေဘူး။ သင် အိမ်မပြန်နိုင်ရန်အတွက် သင်၏ အိမ်တွင် တစ်စုံတစ်ခုဖြစ်ပျက်ဖို့ နည်းလမ်းကို ငါ စဉ်းစားရမည်။ ငါ ခံရသည့် ဆင်းရဲဒုက္ခအချို့၏ အရသာကို သင့်အား မြည်းစမ်းခိုင်းမည်” ဟူ၍ စဉ်းစားသည်။ သူသည် တစ်ခုတလေကို လုပ်ဆောင်သည်ဖြစ်စေ၊ မလုပ်ဆောင်သည်ဖြစ်စေ၊ ဤအရာက လက်တွေ့ဖြစ်လာသည်ဖြစ်စေ၊ မဖြစ်လာသည်ဖြစ်စေ၊ သူ၏ ရည်မှန်းချက်ကို သူ ဖြစ်မြောက်သည်ဖြစ်စေ၊ မဖြစ်မြောက်သည်ဖြစ်စေ သူ့တွင် ဤကြံရွယ်ချက်မျိုး ရှိနေဆဲဖြစ်သည်။ ဤသည်မှာ စိတ်သဘောထားအမျိုးအစားတစ်ခုဖြစ်သည်မဟုတ်လော။ (ဟုတ်ပါသည်။) သူသည် ကောင်းမွန်သော ဘဝတစ်ခုကို မရှင်သန်နိုင်လျှင် အခြားလူများကိုလည်း သူရှင်သန်ခွင့် ပေးမည်မဟုတ်ပေ။ ထိုသို့သော စိတ်သဘောထားတစ်ခု၏ သဘာဝမှာ အဘယ်နည်း။ (မလိုမုန်းထားခြင်းဖြစ်သည်။) ဆိုးယုတ်သောစိတ်သဘောထားဖြစ်သည်။ ဤလူသည် မနှစ်မြို့ဖွယ်ဖြစ်သည်။ ဆိုရိုးစကားတစ်ခုအတိုင်းပင် ထိုသူသည် အတွင်းပုပ်ဖြစ်သည်။ ဤသည်မှာ သူ မည်မျှကြမ်းတမ်းသည်ကို ဖော်ပြသည်။ ထိုသို့သော စိတ်သဘောထား၏ သဘောသဘာဝမှာ အဘယ်နည်း။ သူ့တွင် ဤစိတ်သဘောထား ထုတ်ဖော်ပြသောအခါ သူ၏ အရင်းခံအကြောင်းရင်းများ၊ ရည်ရွယ်ချက်များ၊ ဦးတည်ချက်များက မည်သည့်အရာဖြစ်သည်ကို ပိုင်းခြားစိစစ်ကြည့်လော့။ ဤစိတ်သဘောထားကို သူထုတ်ဖော်ခြင်း၏ စမှတ်သည် မည်သည့် အရာ ဖြစ်သနည်း။ သူသည် မည်သည့်အရာကို စွမ်းဆောင်ရရှိလိုသနည်း။ သူကိုယ်တိုင်၏ အိမ်တွင် တစ်စုံတစ်ခုဖြစ်ပျက်ပြီး သူ၏ ဧည့်ခံအိမ်တွင် ကောင်းစွာထောက်ပံ့ပေးခြင်းခံရသည်။ ဤသို့ဆိုလျှင် သူသည် အဘယ်ကြောင့် ဤအရာကို ဖျက်လိုဖျက်ဆီးလုပ်ချင်သနည်း။ သူသည် သူ့အား ဧည့်ခံသူများကို ဖျက်လိုဖျက်ဆီးလုပ်ခြင်းကြောင့် ဧည့်ခံသူများ၏အိမ်တွင် တစ်စုံတစ်ခုဖြစ်ပျက်ပြီး ဧည့်ခံသူများကလည်း မပြန်နိုင်သောအခါမှသာ ဝမ်းသာလေသလော။ သူသည် သူကိုယ်တိုင်၏ အကျိုးအတွက် ဤနေရာကို ကာကွယ်သင့်သည်။ မည်သည့်အရာမျှ မဖြစ်ရန် တားဆီးသင့်ပြီး သူ့ကို ဧည့်ခံသူများအား ထိခိုက်ခြင်းသည် သူ့ကိုယ်သူ ထိခိုက်စေခြင်းနှင့် တူသဖြင့် ၎င်းတို့ကို မထိခိုက်သင့်ပေ။ ဤသို့ဆိုလျှင် ဤသို့လုပ်ဆောင်လိုခြင်းတွင် သူ၏ ရည်ရွယ်ချက်မှာ အတိအကျ မည်သည့်အရာ ဖြစ်သနည်း။ (အကြောင်းကိစ္စများက သူ့အတွက် အဆင်မပြေသောအခါ သူသည် အခြားမည်သူမဆိုအတွက်လည်း အဆင်မပြေစေလိုပေ။) ဤသည်မှာ ကြမ်းတမ်းခြင်းဟု ခေါ်သည်။ ထိုသူ စဉ်းစားသည်မှာ “ငါ၏ အိမ်သည် အဆင်းနီသောနဂါးကြီးကြောင့် ပျက်စီးသွားပြီး ယခုတွင် ငါ့၌ အိမ်မရှိပါ။ သို့သော် သင်သည် သင်ပြန်နိုင်သည့် ကောင်းမွန်သော၊ နွေးထွေးသောအိမ်တစ်လုံးရှိသေးသည်။ ဤသည်မှာ မတရားပါ။ သင်သည် အိမ်သို့ပြန်နိုင်သည်ကို ငါ ကြည့်မနေနိုင်ပါ။ သင့်အား ငါ သင်ခန်းစာတစ်ခုပေးမည်။ သင်အိမ်ပြန်၍မရဘဲ ငါကဲ့သို့ပင်ဖြစ်ရန် ငါ လုပ်ဆောင်မည်။ ဤက မျှတသည်ဟု ခံစားရစေလိမ့်မည်” ဟူ၍ ဖြစ်သည်။ ဤသို့ လုပ်ဆောင်ခြင်းသည် မလိုမုန်းထားခြင်း၊ မကောင်းသော ရည်ရွယ်ချက်ရှိခြင်းမဟုတ်လော။ ဤသည်မှာ မည်သည့်အရာ၏ သဘောသဘာဝဖြစ်သနည်း။ (ကြမ်းတမ်းခြင်းဖြစ်သည်။) ဆိုးယုတ်သောလူများက ပြောသမျှ၊ လုပ်ဆောင်သမျှတိုင်းသည် ရည်ရွယ်ချက်တစ်ခုကို စွမ်းဆောင်ရရှိရန် ပြုလုပ်ခြင်းဖြစ်သည်။ ၎င်းတို့သည် မည်သည့်အရာမျိုးကို လုပ်ဆောင်လေ့ရှိသနည်း။ ဆိုးယုတ်သော စိတ်သဘောထားများရှိသောသူများက အများဆုံး လုပ်ဆောင်လေ့ရှိသောအရာမှာ အဘယ်နည်း။ (အသင်းတော်အလုပ်ကို နှောင့်ယှက်သည်။ အဖျက်အမှောင့်လုပ်ပြီး ဖျက်ဆီးသည်။) (၎င်းတို့သည် လူများနှင့် မျက်နှာချင်းဆိုင်ရှိသောအခါတွင် မျက်နှာလိုမျက်နှာရလုပ်ဖို့ ကြိုးစားသည်။ သို့သော် လူတို့နောက်ကွယ်တွင် ၎င်းတို့အား သေးသိမ်စေရန် ကြိုးစားကြသည်။) (၎င်းတို့သည် လူတို့ကို တိုက်ခိုက်သည်။ အငြိုးကြီးပြီး လူတို့အား မလိုမုန်းထားစွာဖြင့် ဒေါသတကြီးရမ်းသည်။) (ကောလာဟလများ၊ အသရေဖျက်မှုများကို ဖြန့်သည်။) (အခြားလူများကို မကောင်းပြောသည်။ ဝေဖန်အပြစ်တင်သည်။ ရှုတ်ချသည်။) ဤလုပ်ရပ်များ၏ သဘာဝမှာ အသင်းတော်အလုပ်ကို အဖျက်အမှောင့်လုပ်ပြီး ဖျက်ဆီးရန်ဖြစ်သည်။ ထိုအရာအားလုံးသည် ဘုရားသခင်အား အာခံခြင်း၊ တိုက်ခိုက်ခြင်း၏ သရုပ်သကန်များ ဖြစ်သည်။ အားလုံးက ဆိုးယုတ်သောစိတ်သဘောထားကို ဖွင့်ပြခြင်းဖြစ်သည်။ ဤအရာများကို လုပ်ဆောင်နိုင်စွမ်းရှိသူတို့သည် ဆိုးယုတ်သောသူများဖြစ်သည်မှာ သံသယရှိစရာမလိုပေ။ ပြီးလျှင် ဆိုးယုတ်သောစိတ်သဘောထား၏ သရုပ်သကန်အချို့ကို ပိုင်ဆိုင်သောသူတို့အားလုံးအား ဆိုးယုတ်သောသူများအဖြစ် သတ်မှတ်နိုင်သည်။ ဆိုးယုတ်သူတစ်ယောက်၏ အနှစ်သာရမှာ အဘယ်နည်း။ ယင်းသည် နတ်ဆိုး၊ စာတန်၏ အနှစ်သာရဖြစ်သည်။ ဤသည်မှာ ချဲ့ကားပြောခြင်းမဟုတ်ပေ။ ဤလုပ်ရပ်များကို သင်တို့ လုပ်ဆောင်နိုင်စွမ်းရှိကြသလော။ ဤလုပ်ရပ်များထဲတွင် မည်သည့်အရာကို သင်တို့ လုပ်ဆောင်နိုင်သနည်း။ (ဝေဖန်အပြစ်တင်ခြင်းဖြစ်သည်။) ဤသို့ဆိုလျှင် သင်တို့သည် လူတို့အား တိုက်ခိုက်ဝံ့သလော၊ သို့မဟုတ် လက်စားချေဝံ့သလော။ (တစ်ခါတစ်ရံတွင် ကျွန်ုပ်၌ ဤသို့သောအတွေးများ အမှန်ပင်ရှိသော်လည်း၊ မလုပ်ဆောင်ရဲပါ။) သင်တို့သည် ဤအတွေးများသာရှိသော်လည်း မလုပ်ဆောင်ရဲပေ။ အဆင့်နိမ့်သောသူတစ်ယောက်က သင့်အား ထိခိုက်စေလျှင် သင်သည် ပြန်လည်ဒဏ်ခတ်မည်လော။ (တစ်ခါတစ်ရံတွင် ဒဏ်ခတ်မည်။ ဤသို့သောအရာများကို ကျွန်ုပ် လုပ်ဆောင်နိုင်စွမ်းရှိသည်။) ဤလူသည် အမှန်ပင် အထင်ကြီးစဖွယ်ဖြစ်လျှင်၊ သူသည် အလွန်ပင် ရှင်းလင်းစွာ ပြောဆိုတတ်ပြီး သင့်အား ထိခိုက်လျှင် သင်သည် ပြန်လည်ဒဏ်ခတ်ဝံ့မည်လော။ လူအနည်းငယ်သာ ဤသို့လုပ်ဆောင်ရန် ကြောက်ရွံ့မည်မဟုတ်ပေ။ အားနည်းသူကို အနိုင်ကျင့်ပြီး သန်မာသူကို ကြောက်သည့် ဤသို့သောသူများသည် ဆိုးယုတ်သောစိတ်သဘောထားရှိသလော။ (ရှိပါသည်။) ယင်းသည် မည်သည့်အပြုအမူမျိုးဖြစ်စေ၊ မည်သူ့ကို ရည်ရွယ်သည်ဖြစ်စေ၊ သင်သည် အခြားညီအစ်ကိုမောင်နှမများကို လက်တုံ့ပြန်သည့် မကောင်းမှုကို စွမ်းဆောင်နိုင်စွမ်းရှိလျှင် သင့်အတွင်း၌ ဆိုးယုတ်သောစိတ်သဘောထားရှိသည်ကို သက်သေပြသည်။ ဤဆိုးယုတ်သော စိတ်သဘောထားသည် အပြင်ပန်းတွင် အလွန်ထူးခြားသည့် ပုံစံမရှိပေ။ သို့သော် သင်သည် ယင်းကို ခွဲခြားသိမြင်နိုင်ရမည် ဖြစ်ပြီးမည်သူ့ကို သင် ပစ်မှတ်ထားနေသည်ကို ခွဲခြားသိမြင်နိုင်ရမည်။ သင်သည် စာတန်အပေါ် ကြမ်းကြုတ်ပြီး စာတန်အား နှိမ်နင်းကာ အရှက်ရစေနိုင်လျှင် ဆိုးယုတ်သော စိတ်သဘောထားအဖြစ် သတ်မှတ်သလော။ မသတ်မှတ်ပေ။ ဤသည်မှာ မှန်ကန်သည့်အရာအတွက် ရပ်တည်ခြင်းဖြစ်ပြီး မိမိ ရန်သူကို ရင်ဆိုင်ရာတွင် ကြောက်ရွံ့မှုမရှိခြင်းဖြစ်သည်။ ဤသည်မှာ တရားမျှတမှု အသိစိတ်ရှိခြင်းဖြစ်သည်။ မည်သည့် အခြေအနေများတွင် ဤအရာကို ဆိုးယုတ်သော စိတ်သဘောထားအဖြစ် သတ်မှတ်မည်နည်း။ သင်သည် လူကောင်းများ၊ သို့မဟုတ် ညီအစ်ကိုမောင်နှမများကို အနိုင်ကျင့်လျှင်၊ စော်ကားလျှင်၊ အရှက်ရစေလျှင် ယင်းသည် ဆိုးယုတ်သောစိတ်သဘောထားဖြစ်လိမ့်မည်။ ထို့ကြောင့် သင်သည် အသိတရားနှင့် အသိစိတ် ပိုင်ဆိုင်ရမည်။ လူများ၊ အမှုအရာများကို စည်းမျဉ်းဖြင့် ချဉ်းကပ်ရမည်။ ဆိုးယုတ်သောလူများနှင့် နတ်ဆိုးများကို ပိုင်းခြားသိမြင်နိုင်ရမည်။ တရားမျှတသော အသိစိတ်ရှိရမည်။ ဘုရားသခင်ရွေးချယ်ထားသောသူများနှင့် ညီအစ်ကိုမောင်နှမများအပေါ် သည်းခံပြီး စိတ်ရှည်ရမည်ဖြစ်ပြီး သမ္မာတရားနှင့် အညီ လက်တွေ့လုပ်ဆောင်ရမည်။ ဤသည်မှာ လုံးဝ မှန်ကန်ပြီး ဘုရားသခင်၏ ရည်ရွယ်ချက်များနှင့်ညီသည်။ ဆိုးယုတ်သောစိတ်သဘောထားရှိသူများသည် ဤကဲ့သို့ စည်းမျဉ်းနှင့်အညီ လူတို့ကို မဆက်ဆံပေ။ လူတစ်ယောက်သည် မည်သူဖြစ်စေ ၎င်းတို့အား ထိခိုက်သည့်အရာတစ်ခုကို လုပ်ဆောင်မိလျှင် ၎င်းတို့သည် လက်စားချေဖို့ ကြိုးစားလိမ့်မည်။ ဤသည်မှာ ကြမ်းတမ်းခြင်းဖြစ်သည်။ ဆိုးယုတ်သောလူများ ပြုမူသည့်ပုံစံတွင် စည်းမျဉ်းမရှိပေ။ ၎င်းတို့သည် သမ္မာတရားကို မရှာဖွေပေ။ မိမိကိုယ်တိုင်၏ မလိုမုန်းထားစိတ်ကြောင့် လုပ်ဆောင်သည်ဖြစ်စေ၊ အားနည်းသူကို အနိုင်ကျင့်ပြီး အားကြီးသူကို ကြောက်ရွံ့ခြင်းဖြစ်စေ၊ မည်သူကိုမဆို လက်စားချေရဲခြင်းဖြစ်စေ ဤအရာအားလုံးသည် ဆိုးယုတ်သော စိတ်သဘောထားနှင့် သက်ဆိုင်သည်။ ဤအရာအားလုံးသည် ဖောက်ပြန်ပျက်စီးသော စိတ်သဘောထားတစ်ခု ဖြစ်သည်။ ဤအရာနှင့်သက်ဆိုင်၍ သံသယရှိစရာမလိုပေ။

ဆိုးယုတ်သော စိတ်သဘောထားရှိသူတစ်ယောက်၏ အသိသာဆုံး သရုပ်သကန်မှာ အဘယ်နည်း။ အနိုင်ကျင့်ရန် လွယ်ကူသော ရိုးသားဖြောင့်မတ်သူတစ်ယောက်ကို ကြုံတွေ့ပြီး ထိုသူအား စတင် အနိုင်ကျင့်ကာ ဆော့ကစားသောအချိန်တွင်ဖြစ်သည်။ ဤသည်မှာ အဖြစ်များသော ဖြစ်ရပ်ဖြစ်သည်။ အတော်အတန် ကြင်နာတတ်သောသူတစ်ယောက်သည် ရိုးသားဖြောင့်မတ်ပြီး၊ ကြောက်တတ်သောသူတစ်ယောက်ကို မြင်သောအခါ ထိုသူအပေါ် သနားကရုဏာစိတ်ကို ခံစားရလိမ့်မည်။ သူသည် မကူညီနိုင်လျှင်ပင် ထိုသူအား အနိုင်ကျင့်မည်မဟုတ်ပေ။ သင်၏ ညီအစ်ကိုမောင်နှမတစ်ယောက်က ရိုးသားဖြောင့်မတ်သည်ကို သင်မြင်သောအခါ မည်သို့ဆက်ဆံသနည်း။ သူ့အား အနိုင်ကျင့်သလော၊ သို့မဟုတ် စနောက်သလော။ (ကျွန်ုပ်သည် ထိုသူအား အထင်သေးဖို့များပါသည်။) လူတို့ကို အထင်သေးခြင်းသည် ၎င်းတို့အား မြင်သည့်၊ ရှုမြင်သည့် ပုံစံတစ်ခုဖြစ်ပြီး စိတ်နေစိတ်ထားတစ်မျိုးဖြစ်သည်။ သို့သော် ၎င်းတို့အပေါ် သင်ပြုမူပြောဆိုသည့်ပုံစံတွင် သင်၏ စိတ်သဘောထားပါဝင်သည်။ ငါ့အား ပြောလော့။ သင်တို့သည် တွန့်ဆုတ်ပြီး ကြောက်တတ်သောသူတို့အပေါ် မည်သို့ ပြုမူသနည်း။ (ကျွန်ုပ်သည် သူတို့အား အမိန့်ပေးပြီး အနိုင်ကျင့်သည်။) (သူတို့၏ တာဝန်အား တလွဲလုပ်ဆောင်နေသည်ကို ကျွန်ုပ်မြင်သောအခါ သူတို့ကို ခွဲခြားဆက်ဆံပြီး ဖယ်ကြဉ်သည်။) သင်တို့ပြောသည့် ဤအရာများသည် ဆိုးယုတ်သောစိတ်သဘောထားတစ်ခု၏ သရုပ်သကန်များဖြစ်ပြီး၊ လူတို့၏ စိတ်သဘောထားများနှင့် ဆက်စပ်သည်။ ဤအရာများသည် နောက်ထပ် များစွာ ရှိသေးသည်။ ထို့ကြောင့် ထိုအရာများနှင့်ပတ်သက်ပြီး အသေးစိတ်ပြောဖို့မလိုပေ။ သင်တို့သည် မိမိအား စိတ်မကျေမနပ်ဖြစ်စေသော မည်သူကိုမဆို သေစေဖို့ ဆန္ဒရှိသူ၊ ၎င်းတို့အား စီရင်ရန်၊ ကမ္ဘာမြေ၏ မျက်နှာပြင်မှ အပြတ်ရှင်းပစ်ရန် ဘုရားသခင်ထံပင် ဆုတောင်းသောသူမျိုးကို သင်တို့ ကြုံဖူးသလော။ မည်သူကမျှ ထိုသို့သော အစွမ်းတန်ခိုးမရှိသော်လည်း ထိုသို့အစွမ်းတန်ခိုးရှိလျှင်၊ သို့မဟုတ် ဘုရားသခင်ထံ ဆုတောင်းပြီး ထိုသို့လုပ်ဆောင်ရန် ဘုရားသခင်အား တောင်းဆိုနိုင်လျှင် မည်မျှကောင်းမည်နည်းဟု ၎င်းတို့၏ စိတ်နှလုံးတွင် တွေးကြသည်။ သင်တို့၏ စိတ်နှလုံးတွင် ထိုသို့သော အတွေးမျိုးရှိသလော။ (ကျွန်ုပ်တို့သည် ဧဝံဂေလိဖြန့်ဝေပြီး ကျွန်ုပ်တို့ကို တိုက်ခိုက်ကာ ရဲသို့တိုင်ကြားသော မကောင်းသည့်သူများကို ကြုံရသောအခါ ၎င်းတို့အပေါ် မုန်းတီးပြီး “သင်သည် ဘုရားသခင်က အပြစ်ဒဏ်ပေးခြင်းခံရမည့်အချိန်သို့ ရောက်လာမည်” ဟူသော အတွေးမျိုးရှိပါသည်။) ဤသည်မှာ ဓမ္မဓိဋ္ဌာန်ကျသော ဖြစ်ရပ်ဖြစ်သည်။ သင်သည် တိုက်ခိုက်ခြင်းခံရသည်။ ဆင်းရဲဒုက္ခခံရသည်။ နာကျင်ရသည်။ သင်၏ ကိုယ်ပိုင်သိက္ခာနှင့် မိမိကိုယ်ကိုလေးစားမှုတို့သည် လုံးလုံး နင်းချေခြင်းခံရသည်။ ဤသို့သော အခြေအနေမျိုးတွင် လူအများစုသည် ပြီးပြီးပျောက်ပျောက် သဘောထားနိုင်ရန် ခက်ခဲလိမ့်မည်။ (လူအချို့သည် အွန်လိုင်းတွင် ကျွန်ုပ်တို့၏ အသင်းတော်အကြောင်း ကောလာဟလများကို ဖြန့်သည်။ စွပ်စွဲမှုများစွာ ပြုလုပ်သည်။ ထိုအရာများကို ကျွန်ုပ်ဖတ်သောအခါ အလွန်စိတ်ဆိုးသည်။ ကျွန်ုပ်၏ စိတ်နှလုံးတွင် မုန်းတီးခြင်းများစွာရှိသည်။) ဤသည်မှာ ကြမ်းတမ်းခြင်းဖြစ်သလော၊ သို့မဟုတ် တဇောက်ကန်းခြင်းဖြစ်သလော၊ သို့မဟုတ် ဤသည်မှာ ပုံမှန်လူ့သဘာဝဖြစ်သလော။ (ပုံမှန်လူ့သဘာဝဖြစ်သည်။ မကောင်းဆိုးဝါးများနှင့် ဘုရားသခင်၏ ရန်သူတို့ကို မမုန်းတီးခြင်းသည်ပုံမှန် လူ့သဘာဝ မဟုတ်ပါ။) မှန်သည်။ ယင်းမှာ သာမန်လူ့သဘာဝ၏ ထုတ်ဖော်ပြခြင်း၊ သရုပ်သကန်နှင့် တုံ့ပြန်ခြင်းဖြစ်သည်။ လူတို့သည် အပျက်သဘောဆောင်သောအရာများကို မမုန်းတီးလျှင်၊ သို့မဟုတ် အပြုသဘောဆောင်သောအရာများကို မချစ်လျှင် ၎င်းတို့တွင် အသိတရား၏ စံနှုန်းများမရှိလျှင် လူမဟုတ်ပေ။ ဤအခြေအနေများအောက်တွင် လူတစ်ယောက်သည် ဆိုးယုတ်သောစိတ်သဘောထားရှိလာရန်အတွက် မည်သည့်လုပ်ရပ်ကို လုပ်ဆောင်နိုင်သနည်း။ ဤမုန်းတီးခြင်း၊ စက်ဆုပ်ခြင်းသည် အပြုအမူတစ်မျိုးမျိုးအဖြစ်သို့ တဖြည်းဖြည်းချင်း ပြောင်းလဲသွားလျှင်၊ သင်သည် အသိစိတ်အားလုံး ဆုံးရှုံးသွားပြီး သင်၏ လုပ်ရပ်များသည် လူ့သဘာဝအတွက် တားမြစ်ထားသော စည်းဘောင်တစ်ခုခုကို ကျော်သွားလျှင်၊ သင်သည် ၎င်းတို့ကို သတ်ပြီး ဥပဒေကို ချိုးဖောက်ခြင်းပင် ဖြစ်ဖွယ်ရှိလျှင် ဤသည်မှာ ကြမ်းတမ်းခြင်းဖြစ်သည်။ တဇောက်ကန်း လုပ်ဆောင်ခြင်းဖြစ်သည်။ လူတို့သည် သမ္မာတရားကို နားလည်သောအခါ၊ ဆိုးယုတ်သောလူများကို ပိုင်းခြားသိမြင်နိုင်ပြီး၊ ကောက်ကျစ်ဆိုးယုတ်မှုကို မုန်းတီးသောအခါ ဤသည်မှာ ပုံမှန်လူ့သဘာဝဖြစ်သည်။ သို့သော် လူတို့သည် တဇောက်ကန်းပုံစံဖြင့် အမှုအရာများကို ကိုင်တွယ်လျှင် ၎င်းတို့သည် စည်းမျဉ်းမရှိဘဲ ပြုမူလုပ်ဆောင်နေခြင်းဖြစ်သည်။ ဤသည်မှာ မကောင်းမှုကျူးလွန်ခြင်းနှင့် ကွာခြားမှုတစ်ခုခုရှိသလော။ (ရှိပါသည်။) ကွာခြားမှုတစ်ခုရှိသည်။ လူတစ်ယောက်သည် အလွန့်အလွန် ဆိုးဝါးလျှင်လည်းကောင်း၊ အလွန့်အလွန် ကြမ်းတမ်းလျှင်လည်းကောင်း၊ အလွန့်အလွန် ဆိုးယုတ်လျှင်လည်းကောင်း၊ အလွန့်အလွန် အကျင့်ပျက်ပြီး သင်သည် ထိုသူ့အပေါ် အလွန်ပင် ရွံမုန်းမှုဖြစ်ကာ ဤရွံမုန်းမှုကြောင့် သင်သည် ဘုရားသခင်အား ၎င်းတို့ကို ကျိန်ဆဲရန် တောင်းဆိုသည်အထိဖြစ်လျှင်လည်းကောင်း ဤသည်မှာ ပြဿနာမရှိပေ။ သို့သော် သင်သည် နှစ်ကြိမ်၊ သုံးကြိမ်ဆုတောင်းပြီး ဘုရားသခင်က မလုပ်ဆောင်ဘဲ သင့်ဘာသာလုပ်ဆောင်လျှင် အဆင်ပြေသလော။ (အဆင်မပြေပါ။) သင်သည် ဘုရားသခင်ကို ဆုတောင်းပြီး သင်၏ အမြင်များ၊ ထင်မြင်ချက်များကို ဖော်ပြနိုင်သည်။ ထို့နောက်တွင် သမ္မာတရားစည်းမျဉ်းများကို ရှာဖွေနိုင်သည်။ ဤသို့ဆိုလျှင် သင်သည် အမှုအရာများကို မှန်ကန်စွာ ကိုင်တွယ်နိုင်လိမ့်မည်။ သို့သော် သင်သည် သင်၏ တဇောက်ကန်းလုပ်ဆောင်တတ်ခြင်းဖြင့် မိုက်မဲသောအရာများကို လုပ်ဆောင်စေဖို့ မဆိုထားနှင့်။ သင့်ကိုယ်စား လက်စားချေရန်အတွက် ဘုရားသခင်အား တောင်းဆိုခြင်း၊ သို့မဟုတ် အတင်းခိုင်းစေဖို့ ကြိုးစားခြင်းပင် မပြုသင့်ပေ။ သင်သည် ဆင်ခြင်တုံတရားရှိရှိဖြင့် ချဉ်းကပ်သင့်သည်။ စိတ်ရှည်သင့်သည်။ ဘုရားသခင်၏ အချိန်ကို စောင့်သင့်သည်။ ဘုရားသခင်ထံ ဆုတောင်းလျက် အချိန်ပို၍ ကုန်ဆုံးသင့်သည်။ ဘုရားသခင်သည် စာတန်နှင့် နတ်ဆိုးများအပေါ်တွင် ဉာဏ်ပညာဖြင့် မည်သို့ပြုမူသည်ကို ကြည့်လော့။ ဤနည်းအားဖြင့် သင်သည် စိတ်ရှည်နိုင်သည်။ ဆင်ခြင်တုံတရားရှိခြင်းဆိုသည်မှာ ဤအရာအားလုံးကို ဘုရားသခင်ထံ အပ်နှံပြီး ဘုရားသခင်အား ဆောင်ရွက်ခွင့်ပေးခြင်းဖြစ်သည်။ ဤသည်မှာ ဖန်ဆင်းခံတစ်ယောက်က လုပ်ဆောင်သင့်သည့်အရာဖြစ်သည်။ တဇောက်ကန်းဖြစ်ခြင်းဖြင့် မလုပ်ဆောင်နှင့်။ တဇွတ်ထိုးလုပ်ဆောင်ခြင်းသည် ဘုရားသခင်အတွက် လက်မခံနိုင်ဖွယ်ဖြစ်သည်။ ဘုရားသခင်က ရှုတ်ချသည်။ ထိုသို့သော အချိန်များတွင် လူတို့၌ ထုတ်ဖော်ပြသော စိတ်သဘောထားမှာ လူသား၏ အားနည်းချက်၊ သို့မဟုတ် ခဏတာဖြစ်သော ဒေါသမဟုတ်ဘဲ ဆိုးယုတ်သောစိတ်သဘောထားဖြစ်သည်။ ဆိုးယုတ်သောစိတ်သဘောထားအဖြစ် သတ်မှတ်သည်နှင့် တစ်ပြိုင်နက် သင်သည် ဒုက္ခရောက်ပြီဖြစ်ပြီး သင် ကယ်တင်ခြင်းခံရဖို့ ဖြစ်နိုင်ခြေမရှိပေ။ အဘယ်ကြောင့်ဆိုသော် လူတို့တွင် ဆိုးယုတ်သောစိတ်သဘောထားများရှိသောအခါ ၎င်းတို့သည် အသိစိတ်နှင့် ဆင်ခြင်တုံတရားကို ချိုးဖောက်ပြီး ပြုမူတတ်ကြကာ ဥပဒေကို ချိုးဖောက်ရန်၊ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ရန် အလွန်ပင် ဆန္ဒရှိလာကြသောကြောင့် ဖြစ်သည်။ ဤသို့ဆိုလျှင် ဤအရာကို မည်သို့ ရှောင်ကြဉ်နိုင်မည်နည်း။ အနည်းဆုံးအနေဖြင့် မကျော်ရမည့် တားမြစ်ထားသော စည်းသုံးခုရှိသည်။ ပထမတစ်ခုမှာ အသိစိတ်နှင့် ဆင်ခြင်တုံတရားကို ချိုးဖောက်သည့်အရာများအား မလုပ်ဆောင်ခြင်းဖြစ်သည်။ ဒုတိယတစ်ခုမှာ ဥပဒေကို မချိုးဖောက်ခြင်းဖြစ်သည်။ တတိယတစ်ခုမှာ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို မချိုးဖောက်ခြင်းဖြစ်သည်။ ထပ်၍ဖြည့်စွက်ရလျှင် အလွန်အကျွံဖြစ်သည့် မည်သည့်အရာကိုမဆို၊ သို့မဟုတ် အသင်းတော်အလုပ်အား အဖျက်အမှောင့်ပြုသည့် မည်သည့်အရာကိုမဆို မပြုလုပ်နှင့်။ ဤစည်းမျဉ်းများကို သင်လိုက်နာလျှင် အနည်းဆုံးအနေဖြင့် သင်၏ ဘေးကင်းလုံခြုံမှုက စိတ်ချရလိမ့်မည်။ သင်သည် ဖယ်ရှားရှင်းလင်းခြင်းခံရလိမ့်မည်မဟုတ်ပေ။ သင်သည် မကောင်းမှုမျိုးစုံကို ကျူးလွန်သောကြောင့် ပြုပြင်ခြင်းကို ခံရသောအခါတွင် ကြမ်းတမ်းစွာ ခုခံလျှင် ဤသည်မှာ ပို၍ပင် အန္တရာယ်ရှိသည်။ သင်သည် ဘုရားသခင်၏ စိတ်သဘောထားကို တိုက်ရိုက် ပုန်ကန်ပြစ်မှားမိပြီး အသင်းတော်မှ ရှင်းလင်းပစ်ခြင်း၊ သို့မဟုတ် နှင်ထုတ်ခြင်းခံရဖို့ များသည်။ ဘုရားသခင်၏ စိတ်သဘောထားကို ပုန်ကန်ပြစ်မှားခြင်းအတွက် အပြစ်ဒဏ်ပေးခြင်းသည် ဥပဒေကို ချိုးဖောက်ခြင်းထက် အလွန်ပင်ပို၍ ပြင်းထန်သည်။ ယင်းသည် သေခြင်းထက်ပို၍ ဆိုးသော ကံကြမ္မာဖြစ်သည်။ ဥပဒေကို ချိုးဖောက်ခြင်းက အများဆုံးအနေဖြင့် ထောင်ဒဏ်ကျခံရစေသည်။ ခက်ခဲသော နှစ်ကာလအနည်းငယ်ပြီးနောက်တွင် ပြန်ထွက်ရသည်။ ထိုမျှသာဖြစ်သည်။ သို့သော် ဘုရားသခင်၏ စိတ်သဘောထားကို ပုန်ကန်ပြစ်မှားလျှင် သင်သည် ထာဝရပြစ်ဒဏ်ကို ခံရလိမ့်မည်။ ထို့ကြောင့် ဆိုးယုတ်သော စိတ်သဘောထားရှိသူများသည် ဆင်ခြင်တုံတရားမရှိလျှင် အလွန့်အလွန်ပင် အန္တရာယ်ရှိသည်။ ၎င်းတို့သည် မကောင်းမှုကို ကျူးလွန်ဖွယ်ရှိသည်။ အပြစ်ဒဏ်ခံရပြီး ပြန်လည်ပေးဆပ်ခံရဖို့ သေချာသည်။ လူတို့သည် ဆင်ခြင်တုံတရားအနည်းငယ်ရှိလျှင်၊ သမ္မာတရားအား ရှာဖွေနိုင်ပြီး ကျိုးနွံနာခံနိုင်ကာ မကောင်းမှုများစွာကို ကျူးလွန်ခြင်းအား ရှောင်ကြဉ်နိုင်လျှင် ကယ်တင်ခြင်းခံရရန် မျှော်လင့်ချက် လုံးဝ ရှိသည်။ လူတစ်ယောက်အတွက် အသိစိတ်နှင့် ဆင်ခြင်တုံတရားရှိရန် အလွန်အရေးကြီးသည်။ အသိစိတ်ရှိသောသူသည် သမ္မာတရားကို လက်ခံပြီး ပြုပြင်ခြင်းကို မှန်ကန်သောနည်းဖြင့် ကိုင်တွယ်နိုင်ဖို့ အလားအလာများသည်။ အသိစိတ်မရှိသောသူသည် ပြုပြင်ခြင်း ခံရသောအခါ အန္တရာယ်ရှိသည်။ ဥပမာ ဆိုကြပါစို့။ လူတစ်ယောက်သည် ခေါင်းဆောင်တစ်ယောက်၏ ပြုပြင်ခြင်းကို ခံရပြီးနောက်တွင် အလွန်စိတ်ဆိုးသည်။ သူသည် ကောလာဟလများဖြန့်ပြီး ခေါင်းဆောင်ကို တိုက်ခိုက်ချင်သည်။ သို့သော် ပြဿနာများဖြစ်မည်စိုးသောကြောင့် မလုပ်ဆောင်ရဲပေ။ သို့ရာတွင် သူ၏ စိတ်နှလုံး၌ ထိုသို့သော စိတ်သဘောထားရှိနှင့်နေပြီဖြစ်သည်။ သူသည် ထိုသို့ အမှန်တကယ်လုပ်ဆောင်မည်၊ မလုပ်ဆောင်မည်ကို ပြောဖို့ခက်သည်။ လူတစ်ယောက်၏ စိတ်နှလုံးတွင် ဤစိတ်သဘောထားမျိုးရှိသရွေ့၊ ဤအတွေးများ ရှိနေသရွေ့ သူသည် အမှန်တကယ် မလုပ်ဆောင်သော်လည်း အန္တရာယ်ရှိနှင့်နေပြီဖြစ်သည်။ အခြေအနေများက ခွင့်ပြုသောအခါ၊ ၎င်းတို့ အခွင့်အရေးရသောအခါ အမှန်တကယ် လုပ်ဆောင်ကောင်းလုပ်ဆောင်နိုင်ပေသည်။ သူ၏ ဆိုးယုတ်သော စိတ်သဘောထား တည်ရှိနေသရွေ့ ယင်းကို ဖြေရှင်းခြင်းမရှိလျှင် ဤလူသည် အနှေးနှင့်အမြန် မကောင်းမှုကျူးလွန်လိမ့်မည်။ ဤသို့ဆိုလျှင် လူတစ်ယောက်က ဆိုးယုတ်သော စိတ်သဘောထားကို ထုတ်ဖော်ပြသည့် အခြားမည်သည့်အခြေအနေများ ရှိသေးသနည်း။ ငါ့အား ပြောလော့။ (ကျွန်ုပ်သည် ကျွန်ုပ်၏ တာဝန်တွင် ဝတ်ကျေတမ်းကျေပြုပြီး မည်သည့်ရလဒ်မျှမရပါ။ ထို့နောက်တွင် ကျွန်ုပ်သည် ခေါင်းဆောင်၏ စည်းမျဉ်းများနှင့်အညီ လူစားထိုးခြင်းကို ခံရပြီး အတော်အတန် အတိုက်အခံဖြစ်လာသည်။ ထို့နောက်တွင် ထိုခေါင်းဆောင်က ဖောက်ပြန်ပျက်စီးသော စိတ်သဘောထားတစ်ခုအား ထုတ်ဖော်သည်ကို ကျွန်ုပ်မြင်သောအခါ သူ့အား တိုင်ကြားရန် စာတစ်စောင်ရေးဖို့ တွေးမိသည်။) ဤစိတ်ကူးသည် အလိုအလျောက် ဖြစ်ပေါ်လာသလော။ လုံးဝ မဟုတ်ပေ။ ဤသည်မှာ သင်၏ သဘာဝက ဖြစ်ပေါ်စေခြင်းဖြစ်သည်။ လူတို့၏ သဘာဝအတွင်းတွင်ရှိသောအရာများသည် အနှေးနှင့် အမြန် ပေါ်လွင်လာသည်။ ၎င်းတို့သည် မည်သည့်ဖြစ်ရပ်၊ သို့မဟုတ် အခြေအနေတွင် ပေါ်လွင်ပြီး ပြုမူဆောင်ရွက်လိမ့်မည်ဆိုသည်ကို မသိရပေ။ တစ်ခါတစ်ရံတွင် လူတို့သည် မည်သည့်အရာကိုမျှ မလုပ်ဆောင်သော်လည်း ယင်းမှာ အခြေအနေမပေးသောကြောင့်ဖြစ်သည်။ သို့ရာတွင် ၎င်းတို့သည် သမ္မာတရားအား လိုက်စားသူဖြစ်လျှင် ဤအရာကို ဖြေရှင်းရန်အတွက် သမ္မာတရားကို ရှာဖွေနိုင်လိမ့်မည်။ သမ္မာတရားကို မလိုက်စားသောသူဖြစ်လျှင် ၎င်းတို့သည် ၎င်းတို့နှစ်သက်သည့်အတိုင်း လုပ်ဆောင်ကြလိမ့်မည်။ အခြေအနေပေးသည်နှင့် တစ်ပြိုင်နက် မကောင်းမှုကျူးလွန်လိမ့်မည်။ ထို့ကြောင့် ဖောက်ပြန်ပျက်စီးသော စိတ်သဘောထားကို မဖြေရှင်းလျှင် လူတို့သည် မိမိတို့ကိုယ်ကို ဒုက္ခရောက်စေမည်မှာ အလွန့်အလွန်ပင် ဖြစ်နိုင်ခြေများသည်။ ဤသို့ဆိုလျှင် ၎င်းတို့သည် မိမိတို့ စိုက်သည့်အတိုင်း ရိတ်သိမ်းရမည်။ လူအချို့သည် သမ္မာတရားကို မလိုက်စားသကဲ့သို့ ၎င်းတို့၏ တာဝန်ထမ်းဆောင်မှုတွင် စဉ်ဆက်မပြတ် ဝတ်ကျေတမ်းကျေဖြစ်ကြသည်။ ၎င်းတို့ ပြုပြင်ခြင်းခံရသောအခါ လက်မခံကြပေ။ မည်သည့်အခါမျှ နောင်တမရပေ။ နောက်ဆုံးတွင် ၎င်းတို့သည် ဆင်ခြင်သုံးသပ်စေရန် ရည်ရွယ်ချက်ဖြင့် ဖယ်ကြဉ်ထားခြင်းခံရသည်။ လူအချို့သည် အသင်းတော်အသက်တာကို စဉ်ဆက်မပြတ် အဖျက်အမှောင့်လုပ်ကာ အကျင့်ပျက်သူများဖြစ်လာသောကြောင့် အသင်းတော်မှ ရှင်းလင်းပစ်ခြင်းခံရသည်။ လူအချို့သည် မကောင်းမှုမျိုးစုံကို လုပ်ဆောင်သောကြောင့် နှင်ထုတ်ခြင်းခံရသည်။ ထို့ကြောင့် လူတစ်ယောက်သည် မည်သို့သောလူစားမျိုးဖြစ်စေ ဖောက်ပြန်ပျက်စီးသော စိတ်သဘောထားကို ကြိမ်ဖန်များစွာ ထုတ်ဖော်ပြပြီး ဤအရာကို ဖြေရှင်းရန် သမ္မာတရားကို မရှာဖွေလျှင် ထိုသူသည် မကောင်းမှုကို ကျူးလွန်ဖွယ်ရှိသည်။ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားသည် မာနထောင်လွှားခြင်းတစ်ခုသာ ပါဝင်သည်မဟုတ်ဘဲ ကောက်ကျစ်ဆိုးယုတ်မှုနှင့် ကြမ်းတမ်းမှုလည်း ပါဝင်သည်။ မာနထောင်လွှားခြင်းနှင့် ကြမ်းတမ်းခြင်းသည် အတွေ့ရများသော အချက်များသာဖြစ်သည်။

ဤသို့ဆိုလျှင် ဆိုးယုတ်သော စိတ်သဘောထားကို ထုတ်ဖော်ခြင်းနှင့်ဆိုင်သည့် ဤပြဿနာကို မည်သို့ ဖြေရှင်းသင့်သနည်း။ လူတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားက မည်သည့်အရာဖြစ်သည်ကို သတိပြုရမည်။ လူအချို့၏ စိတ်သဘောထားသည် အထူးပင် ကြမ်းတမ်းသည်။ မလိုမုန်းထားသည်။ မာနထောင်လွှားသည်။ ပြီးလျှင် ၎င်းတို့သည် လုံးဝပင် မရိုးမဖြောင့်ပေ။ ဤသည်မှာ ဆိုးယုတ်သူ၏ သဘာဝဖြစ်ပြီး ဤလူတို့သည် အားလုံးထဲတွင် အန္တရာယ်အရှိဆုံးဖြစ်သည်။ ထိုသို့သောသူများက အာဏာကိုင်စွဲသောအခါတွင် နတ်ဆိုးများက အာဏာကိုင်စွဲခြင်း ဖြစ်သည်။ စာတန်များက အာဏာကိုင်စွဲခြင်း ဖြစ်သည်။ ဘုရားသခင်၏ အိမ်တော်တွင် ဆိုးယုတ်သူအားလုံးသည် မကောင်းသော လုပ်ရပ်မျိုးစုံကို လုပ်ဆောင်သောကြောင့် ထုတ်ဖော်ခံရပြီး ဖယ်ရှားရှင်းလင်းခြင်းခံရသည်။ သင်သည် ဆိုးယုတ်သူများကို သမ္မာတရားအကြောင်း မိတ်သဟာယဖွဲ့ဖို့၊ သို့မဟုတ် ၎င်းတို့ကို ပြုပြင်ဖို့ သင် ကြိုးစားသောအခါ ၎င်းတို့က သင့်ကို တိုက်ခိုက်ဖို့၊ ဝေဖန်ဖို့၊ သို့မဟုတ် သင့်အပေါ် လက်စားချေခြင်းပင် ပြုဖို့ အလားအလာများသည်။ ထိုအရာအားလုံးသည် သူ၏ စိတ်သဘောထားများက အလွန် မလိုမုန်းထားခြင်းကြောင့်ဖြစ်သော အကျိုးဆက်များဖြစ်သည်။ ဤသည်မှာ အမှန်တကယ်တွင် အလွန် အဖြစ်များသည်။ ဥပမာအနေဖြင့်၊ အလွန်ပင် အဆင်ပြေသော၊ တစ်ယောက်နှင့်တစ်ယောက် အလွန်ပင် ထောက်ထားပြီး နားလည်မှုရှိသောသူနှစ်ယောက်ရှိနိုင်သော်လည်း ၎င်းတို့၏ အကျိုးစီးပွားနှင့်ပတ်သက်သည့် တစ်ခုတည်းသော ကိစ္စကြောင့် အဆုံးတွင် ကွဲကွာသွားပြီး တစ်ယောက်နှင့်တစ်ယောက် အဆက်အသွယ်ဖြတ်ကြလေသည်။ လူအချို့သည် ရန်သူများပင် ဖြစ်လာပြီး တစ်ယောက်နှင့်တစ်ယောက် လက်စားချေဖို့ ကြိုးစားသည်။ ၎င်းတို့အားလုံးသည် အလွန်ဆိုးယုတ်ကြသည်။ လူတို့သည် ၎င်းတို့၏ တာဝန်ကို ထမ်းဆောင်သောအခါတွင် ၎င်းတို့တွင် ထင်ရှားကာ ပေါ်လွင်သော မည်သည့်အရာများက ဆိုးယုတ်သည့် စိတ်သဘောထားဖြစ်သနည်း။ ဤအရာများသည် အသေအချာပင် တည်ရှိပြီး ထိုအရာများကို သင် အမြစ်ပါမကျန် ဖယ်ရှားပစ်ရမည်။ ဤသို့ဆိုလျှင် ဤအရာများကို သင်တို့ ပိုင်းခြားသိမြင်ပြီး သတိပြုမိဖို့ အထောက်အကူဖြစ်လိမ့်မည်။ သင်တို့သည် ထိုအရာများကို မည်သို့ အမြစ်ပါမကျန် ဖယ်ရှားပြီး ပိုင်းခြားသိမြင်ရမည်ကို မသိလျှင် သင်တို့သည် မကောင်းသောသူတို့ကို မည်သည့်အခါမျှ ပိုင်းခြားသိမြင်နိုင်လိမ့်မည်မဟုတ်ပေ။ အန္တိခရစ်များ၏ အထင်အမြင်မှားစေခြင်းကို ခံရပြီး ၎င်းတို့၏ ထိန်းချုပ်မှုအောက်သို့ ကျရောက်ပြီးနောက်တွင် လူအချို့၏ ဘဝများက ထိခိုက်နစ်နာကြရသည်။ ထိုနောက်မှသာ အန္တိခရစ်တစ်ဦးက အဘယ်အရာဖြစ်သည်၊ ဆိုးယုတ်သော စိတ်သဘောထားဆိုသည်မှာ အဘယ်အရာဖြစ်သည်ဆိုသည်ကို ၎င်းတို့ သိကြလေသည်။ သမ္မာတရားအပေါ် သင်တို့၏ သိနားလည်မှုသည် အလွန်အပေါ်ယံဆန်လွန်းသည်။ သမ္မာတရားအများစုအပေါ် သင်တို့၏ သိနားလည်မှုသည် စကားပြောသည့်အဆင့်၊ သို့မဟုတ် စာရေးသည့်အဆင့်တွင် ရပ်တန့်သွားသည်။ သို့မဟုတ် စကားများနှင့် အယူဝါဒများကိုသာ နားလည်ပြီး ဤအရာများသည် လက်တွေ့အရှိတရားနှင့် လုံးဝ ထပ်တူမကျပေ။ တရားဒေသနာများစွာကို ကြားနာပြီးနောက်တွင် သင်တို့၏ စိတ်နှလုံး၌ သိနားလည်ခြင်း၊ ဉာဏ်အလင်းပွင့်ခြင်းရှိပုံရသည်။ သို့သော် လက်တွေ့အရှိတရားနှင့် ရင်ဆိုင်ရသောအခါ သင်တို့သည် အမှုအရာများကို အရှိအတိုင်း အမှန်တကယ် ပိုင်းခြားသိမြင်ခြင်း မရှိနိုင်သေးပေ။ သဘောတရားအရ ပြောရလျှင် အန္တိခရစ်တစ်ဦး၏ သရုပ်သကန်များက မည်သည့်အရာ ဖြစ်သည်ကို သင်တို့အားလုံး သိကြသည်။ သို့သော် အန္တိခရစ်စစ်စစ်တစ်ယောက်ကို သင်တို့ တွေ့မြင်သောအခါ ထိုသူအား အန္တိခရစ်အဖြစ် ပိုင်းခြားသိမြင်နိုင်ခြင်းမရှိပေ။ ဤသည်မှာ သင့်တွင် အတွေ့အကြုံအလွန်နည်းပါးသောကြောင့်ဖြစ်သည်။ သင်တို့သည် ပို၍ တွေ့ကြုံရသောအခါတွင်၊ အန္တိခရစ်များ၏ ထိခိုက်စေခြင်းကို လုံလောက်စွာ ခံရပြီးသည့်အခါတွင် ၎င်းတို့ကို အရှိအတိုင်း အပြည့်အဝ ပိုင်းခြားသိမြင်နိုင်လိမ့်မည်ဖြစ်သည်။ ယခုအခါတွင် လူအများစုသည် စုဝေးပွဲများ၌ တရားဒေသနာများကို တာဝန်သိစွာဖြင့် နားထောင်ကြပြီး သမ္မာတရားအတွက် ကြိုးပမ်းလိုသော်လည်း ၎င်းတို့သည် တရားဒေသနာကို ကြားနာပြီးသည်နှင့် တိုက်ရိုက်အဓိပ္ပာယ်ကိုသာ နားလည်ကြသည်။ သဘောတရားအဆင့်ထက် မည်သို့မျှ ပို၍ နားမလည်ကြပေ။ ပြီးလျှင် ၎င်းတို့သည် သမ္မာတရား၏ လက်တွေ့ကျသော ဘက်ခြမ်းကို တွေ့ကြုံခံစားနိုင်စွမ်းမရှိကြပေ။ ထို့ကြောင့် သမ္မာတရား စစ်မှန်မှုအတွင်းသို့ ၎င်းတို့၏ ဝင်ရောက်မှုသည် အလွန်အပေါ်ယံဆန်သည်။ ယင်းမှာ ၎င်းတို့သည် ဆိုးယုတ်သောသူများနှင့် အန္တိခရစ်များကို ပိုင်းခြားသိမြင်မှု ကင်းမဲ့သည်ဟု ဆိုလိုသည်။ အန္တိခရစ်များတွင် မကောင်းမှုပြုသူများ၏ အနှစ်သာရရှိသော်လည်း၊ အန္တိခရစ်များနှင့် မကောင်းမှုပြုသူများအပြင် အခြားလူများက ဆိုးယုတ်သော စိတ်သဘောထားမရှိကြသလော။ လက်တွေ့တွင် ကောင်းသောသူများ မရှိပေ။ မည်သည့်အရာမျှ တလွဲတချော်မဖြစ်လျှင် ၎င်းတို့အားလုံး ပြုံးပျော်လျက်ရှိကြသည်။ သို့သော် ၎င်းတို့၏ ကိုယ်ပိုင်အကျိုးစီးပွားများကို ထိခိုက်သည့် တစ်စုံတစ်ခုကို ရင်ဆိုင်ရသောအခါ ၎င်းတို့ ကြောက်မက်ဖွယ်ကောင်းလာကြသည်။ ဤသည်မှာ ဆိုးယုတ်သော စိတ်သဘောထားဖြစ်သည်။ ဤဆိုးယုတ်သော စိတ်သဘောထားသည် အချိန်မရွေး ပေါ်လာနိုင်သည်။ ယင်းသည် တမင်ရည်ရွယ်ပြီး ဖြစ်ပေါ်ခြင်းမဟုတ်ပေ။ ဤသို့ဆိုလျှင် ဤနေရာ၌ မည်သည့်အရာ အတိအကျ ဖြစ်ပျက်နေသနည်း။ ဝိညာဉ်ဆိုးများက ဝင်ပူးခြင်းနှင့် သက်ဆိုင်သလော။ မကောင်းဆိုးဝါး ဝင်စားခြင်းနှင့် သက်ဆိုင်သလော။ ဤနှစ်ခုထဲမှ တစ်ခုဖြစ်လျှင် ထိုသူသည် ဆိုးယုတ်သူတစ်ယောက်၏ အနှစ်သာရရှိပြီး ကူညီ၍ မရတော့ပေ။ သူ၏ အနှစ်သာရသည် ဆိုးယုတ်သူ၏ အနှစ်သာရမဟုတ်လျှင်၊ ဤဖောက်ပြန်ပျက်စီးသော စိတ်သဘောထားရှိခြင်းသာဖြစ်လျှင် သူ၏ အခြေအနေသည် ပြုပြင်၍မရနိုင်သော အခြေအနေမဟုတ်ပေ။ သူသည် သမ္မာတရားအား လက်ခံနိုင်လျှင် ကယ်တင်ခြင်းခံရရန် မျှော်လင့်ချက်ရှိသေးသည်။ ဤသို့ဆိုလျှင် ဆိုးယုတ်သော၊ ဖောက်ပြန်ပျက်စီးသော စိတ်သဘောထားကို မည်သို့ဖြေရှင်းရသနည်း။ ရှေးဦးစွာ သင်သည် အမှုကိစ္စများကို ကြုံတွေ့သောအခါ မကြာခဏဆုတောင်းပြီး သင့်တွင် မည်သည့်အရင်းခံအကြောင်းများနှင့် အလိုဆန္ဒများရှိသည်ကို ဆင်ခြင်သုံးသပ်ရမည်။ ဘုရားသခင်၏ စိစစ်မှုကို လက်ခံပြီး သင်၏ အပြုအမူကို ထိန်းချုပ်ရမည်။ ထို့အပြင် မည်သည့် မကောင်းသောစကား၊ သို့မဟုတ် အပြုအမူကိုမဆို မထုတ်ဖော်ရပေ။ လူတစ်ယောက်သည် သူ၏ စိတ်နှလုံးတွင် မမှန်ကန်သော ရည်ရွယ်ချက်များနှင့် မလိုမုန်းထားမှုများရှိကာ မကောင်းသောအရာများအား လုပ်ဆောင်လိုသည်ကို မိမိဘာသာ တွေ့ရှိလျှင် ဖြေရှင်းရန်အတွက် သမ္မာတရားကို ရှာဖွေရမည်။ ဤကိစ္စရပ်ကို နားလည်ပြီး ဖြေရှင်းရန်အတွက် ဆက်စပ်မှုရှိသော ဘုရားနှုတ်ကပတ်တော်များကို ရှာဖွေရမည်။ ဘုရားသခင်ထံ ဆုတောင်းရမည်။ ဘုရားသခင်၏ ကွယ်ကာမှုကို တောင်းခံရမည်။ ဘုရားသခင်ထံ ကျိန်ဆိုရမည်။ ပြီးလျှင် သူသည် သမ္မာတရားကို လက်မခံဘဲ မကောင်းမှုကျူးလွန်သောအခါတွင် မိမိကိုယ်ကို ကျိန်ဆဲရမည်။ ဤနည်းဖြင့် ဘုရားသခင်နှင့် မိတ်သဟာယဖွဲ့ခြင်းသည် ကွယ်ကာမှုကို ရရှိစေပြီး လူတစ်ယောက်အား မကောင်းမှုပြုလုပ်ခြင်းမှ တားဆီးပေးသည်။ လူတစ်ဦးထံ တစ်စုံတစ်ခုဖြစ်ပျက်ပြီး မကောင်းသော ရည်ရွယ်ချက်များ ထွက်ပေါ်လာသော်လည်း ထိုသူသည် ထိုအရာကို အရေးမစိုက်သကဲ့သို့ အမှုအရာများကို သူ့ဘာသာ ဖြစ်ပျက်စေလျှင်၊ သို့မဟုတ် ဤသည်မှာ သူပြုမူလုပ်ဆောင်သင့်သည့် ပုံစံဖြစ်သည်ဟု သတ်မှတ်လျှင် ထိုသူသည် မကောင်းသောလူတစ်ဦးဖြစ်ပြီး ဘုရားသခင်ကို စစ်မှန်စွာ ယုံကြည်ကာ သမ္မာတရားကို ချစ်သောသူမဟုတ်ပေ။ ထိုသို့သောလူတစ်ဦးသည် ဘုရားသခင်ကို ယုံကြည်ပြီး ဘုရားသခင်နောက်သို့ လိုက်လိုဆဲဖြစ်သည်။ ကောင်းချီးခံစားပြီး ကောင်းကင်နိုင်ငံတော်ထဲသို့ ဝင်ရောက်လိုဆဲဖြစ်သည်။ ဤသည်မှာ ဖြစ်နိုင်သလော။ သူသည် အိပ်မက်မက်နေခြင်းဖြစ်သည်။ ငါးခုမြောက် စိတ်သဘောထားမှာ ဆိုးယုတ်ခြင်းဖြစ်သည်။ ဤသည်မှာလည်း ဖောက်ပြန်ပျက်စီးသော စိတ်သဘောထားများနှင့် ဆက်နွှယ်သော အရေးကိစ္စတစ်ခု ဖြစ်သည်။ ဤအကြောင်းအရာအတွက် ဤမျှခန့်သာ ဖြစ်သည်။

ခြောက်ခုမြောက် ဖောက်ပြန်ပျက်စီးသော စိတ်သဘောထား အမျိုးအစားဖြစ်သည့် ဆိုးယုတ်ခြင်းကိုလည်း သင်တို့ သိကျွမ်းသင့်သည်။ ဧဝံဂေလိကို လူတို့ ဟောကြားသောအချိန်ဖြင့် အစပြုကြစို့။ လူအချို့သည် ဧဝံဂေလိဟောသောအခါတွင် ကောက်ကျစ်ဆိုးယုတ်သော စိတ်သဘောထားကို ထုတ်ဖော်ပြကြသည်။ ၎င်းတို့သည် စည်းမျဉ်းအတိုင်း တရားမဟောသကဲ့သို့ မည်သို့သောလူစားမျိုးက သမ္မာတရားကိုချစ်ပြီး လူ့သဘာဝကို ပိုင်ဆိုင်သည်ကိုလည်း ၎င်းတို့ မသိပေ။ ၎င်းတို့နှင့် ချက်ချင်းခင်မင်သွားသော၊ ၎င်းတို့နှစ်သက်ပြီး သင့်မြတ်သည့် ဆန့်ကျင်ဘက်လိင်အမျိုးအစားကိုသာ ရှာကြသည်။ ၎င်းတို့မနှစ်သက်သည့်၊ သို့မဟုတ် ၎င်းတို့နှင့် သင့်မြတ်ခြင်းမရှိသည့် သူများကို တရားမဟောပေ။ လူတစ်ယောက်က ဧဝံဂေလိ ဖြန့်ဝေခြင်းစည်းမျဉ်းများနှင့် ညီမညီက အရေးမကြီးပေ။ ၎င်းတို့ စိတ်ဝင်စားသောသူဖြစ်လျှင် ထိုသူကို ၎င်းတို့က လက်လျှော့မည်မဟုတ်ပေ။ ထိုသူသည် ဧဝံဂေလိ ဖြန့်ဝေခြင်း စည်းမျဉ်းများနှင့်မညီဟု အခြားလူများက ၎င်းတို့ကို ပြောကောင်းပြောနိုင်သည်။ သို့သော်လည်း ၎င်းတို့က ထိုသူကို မလျှော့တမ်း တရားဟောဆဲဖြစ်သည်။ ၎င်းတို့၏ အတွင်းတွင် ၎င်းတို့၏ လုပ်ရပ်များကို ထိန်းချုပ်နေသော စိတ်သဘောထားတစ်ခုရှိသည်။ ထိုစိတ်သဘောထားသည် ၎င်းတို့အား ဧဝံဂေလိဖြန့်ဝေခြင်းခေါင်းစဉ်အောက်တွင် ၎င်းတို့၏ ကာမရာဂစိတ်ပြင်းပြသော ဆန္ဒများကို ဖြည့်ဆည်းပြီး ၎င်းတို့၏ ကိုယ်ပိုင်ရည်ရွယ်ချက်များကို ရရှိစေရန် လုပ်ဆောင်သည်။ ဤသည်မှာ ကောက်ကျစ်ဆိုးယုတ်သော စိတ်သဘောထားနှင့် ဘာမျှမထူးပေ။ ဤသို့လုပ်ဆောင်ရာတွင် ၎င်းတို့သည် မှားယွင်းသည်ကိုလည်းကောင်း၊ ဤသို့လုပ်ဆောင်ခြင်းသည် ဘုရားသခင်ကို ပုန်ကန်ပြစ်မှားပြီး သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်သည်ကိုလည်းကောင်း ကောင်းစွာသိသောသူများပင်ရှိသည်။ သို့တိုင်အောင် ၎င်းတို့ မရပ်တန့်ပေ။ ဤသည်မှာ စိတ်သဘောထားအမျိုးအစားတစ်ခုဖြစ်သည်မဟုတ်လော။ (ဟုတ်ပါသည်။) ဤသည်မှာ ကောက်ကျစ်ဆိုးယုတ်သော စိတ်သဘောထား၏ သရုပ်သကန်များထဲမှ တစ်ခုဖြစ်သည်။ သို့သော် ကာမရာဂစိတ်ပြင်းသော ဆန္ဒများအား ထုတ်ဖော်ပြခြင်းကိုသာ ကောက်ကျစ်ဆိုးယုတ်သည်ဟု မဖော်ပြသင့်ပေ။ ကောက်ကျစ်ဆိုးယုတ်မှု၏ နယ်ပယ်သည် အသွေးအသား တပ်မက်ခြင်းသက်သက်ထက်ပို၍ ကျယ်ပြန့်သည်။ စဉ်းစားကြည့်လော့။ ကောက်ကျစ်ဆိုးယုတ်သော စိတ်သဘောထား၏ အခြား မည်သည့် သရုပ်သကန်များ ရှိသနည်း။ ယင်းသည် စိတ်သဘောထားတစ်ခုဖြစ်သောကြောင့် ပြုမူဆောင်ရွက်သည့် ပုံစံတစ်ခုထက်ပိုသည်။ ယင်းကို စိတ်သဘောထားအဖြစ် သတ်မှတ်ပေးသည့် မတူညီသော အခြေအနေများစွာ၊ သရုပ်သကန်များနှင့် ထုတ်ဖော်ပြမှုများစွာ ပါဝင်သည်။ (လောကီရေပန်းစားသော အရာများနောက်သို့လိုက်ခြင်း၊ လောကီရေပန်းစားမှုများနှင့်သက်ဆိုင်သော အရာများကို လက်မလွတ်ခြင်းတို့ ဖြစ်သည်။) ကောက်ကျစ်ဆိုးယုတ်သော ရေပန်းစားမှုများကို လက်မလွတ်ခြင်းသည် အမျိုးအစားတစ်ခုဖြစ်သည်။ လောက၏ ဆိုးယုတ်သော ရေပန်းစားသည့်အရာများကို ဖက်တွယ်ထားခြင်း၊ ထိုအရာများနောက်သို့ လိုက်ခြင်း၊ ထိုအရာများအားစိတ်စွဲနေခြင်း၊ အလွန်စိတ်ထက်သန်စွာဖြင့် လိုက်စားခြင်းတို့ဖြစ်သည်။ သမ္မာတရားအား မည်သို့ မိတ်သဟာယပြုပါစေ၊ မည်သို့ ပြုပြင်ခြင်းခံရပါစေ ဤအရာများကို လုံးဝ လက်မလွတ်သောသူအချို့ရှိသည်။ အရူးအမူးစွဲလန်းသည်အထိပင် ဖြစ်သည်။ ဤသည်မှာ ကောက်ကျစ်ဆိုးယုတ်ခြင်းဖြစ်သည်။ ဤသို့ဆိုလျှင် လူတို့သည် ကောက်ကျစ်ဆိုးယုတ်သော ရေပန်းစားသည့်အရာများနောက်သို့ လိုက်သောအခါတွင် ၎င်းတို့တွင် ကောက်ကျစ်ဆိုးယုတ်သော စိတ်သဘောထားရှိကြောင်းကို မည်သည့် သရုပ်သကန်များက ညွှန်ပြနေသနည်း။ ဤအရာများကို ၎င်းတို့ အဘယ်ကြောင့် ချစ်သနည်း။ ၎င်းတို့ကို စိတ်ပိုင်းဆိုင်ရာ ကျေနပ်မှုရှိစေသည့်၊ ၎င်းတို့၏ လိုအပ်ချက်များကို ဖြည့်ဆည်းသည့်၊ ၎င်းတို့၏ မက်မောမှုနှင့် ဆန္ဒများကို ဖြည့်ဆည်းသည့် ဤကောက်ကျစ်ဆိုးယုတ်သော လောကီ ရေပန်းစားမှုများတွင် မည်သည့်အရာပါဝင်သနည်း။ ဥပမာ ဆိုကြပါစို့။ ၎င်းတို့သည် နာမည်ကြီး ရုပ်ရှင်သရုပ်ဆောင်များကို နှစ်သက်သည်။ ဤနာမည်ကြီး ရုပ်ရှင်သရုပ်ဆောင်များက ဤစွဲလန်းမှုကို ဖြစ်စေပြီး ၎င်းတို့အား သူတို့နောက်လိုက်စေသည်မှာ မည်သည့်အရာဖြစ်သနည်း။ ယင်းသည် ဤလူတို့၏ ခံ့ညားဝင့်ထည်သောဟန်၊ ပင်ကိုအစွမ်းအစ၊ ရုပ်သွင်များနှင့် ထင်ရှားကျော်ကြားမှုဖြစ်သည့်အပြင် ၎င်းတို့ တောင့်တသည့် ခမ်းနားကြီးကျယ်သော ဘဝမျိုးလည်းဖြစ်သည်။ ၎င်းတို့ လိုက်စားသည့် ဤအရာများအားလုံးသည် ကောက်ကျစ်ဆိုးယုတ်သလော။ (ကောက်ကျစ်ဆိုးယုတ်ပါသည်။) ကောက်ကျစ်ဆိုးယုတ်သည်ဟု အဘယ်ကြောင့်ဆိုသနည်း။ (ထိုအရာများသည် သမ္မာတရားနှင့် အပြုသဘောဆောင်သောအရာများကို ဆန့်ကျင်ပြီး ဘုရားသခင် တောင်းဆိုသည့်အရာနှင့် မကိုက်ညီပါ။) ဤသည်မှာ အယူဝါဒဖြစ်သည်။ ဤနာမည်ကျော်ကြားသူများနှင့် နာမည်ကြီး ရုပ်ရှင်သရုပ်ဆောင်များကို စိစစ်ကြည့်လော့။ ၎င်းတို့၏ ဘဝနေမှုပုံစံ၊ ၎င်းတို့၏ ကိုယ်နှုတ်အမူအရာ၊ လူတိုင်းက မြတ်နိုးကိုးကွယ်ကြသည့် လူအများရှေ့တွင် ဖော်ပြသော အကျင့်စရိုက်နှင့် ဝတ်စားဆင်ယင်မှုကိုပင် စိစစ်ကြည့်လော့။ ၎င်းတို့သည် အဘယ်ကြောင့် ဤသို့သောဘဝတစ်ခုကို နေထိုင်ကြသနည်း။ ၎င်းတို့နောက်သို့လိုက်ရန် အခြားလူများအား အဘယ်ကြောင့် လှုံ့ဆော်သနည်း။ ၎င်းတို့သည် ဤအရာအားလုံးတွင် များစွာ အားစိုက်ထုတ်ကြသည်။ ၎င်းတို့၏ ဤပုံရိပ်ကို ဖန်တီးရန်အတွက် မိတ်ကပ်ပညာရှင်များ၊ သီးသန့်အလှဖန်တီးရှင်များရှိကြသည်။ ဤသို့ဆိုလျှင် ၎င်းတို့ကိုယ်တိုင်၏ ဤပုံရိပ်ကို ဖန်တီးရာတွင် ၎င်းတို့၏ ရည်ရွယ်ချက်မှာ အဘယ်နည်း။ လူတို့အား ဆွဲဆောင်ရန်၊ လူတို့အား အထင်အမြင်မှားစေရန်၊ လူတို့အား ၎င်းတို့နောက်သို့လိုက်စေရန်၊ ဤအရာမှနေ၍ အကျိုးအမြတ်ရရှိရန်ဖြစ်သည်။ ထို့ကြောင့် လူတို့သည် ဤနာမည်ကြီးရုပ်ရှင်သရုပ်ဆောင်များ၏ ကျော်ကြားမှု သို့မဟုတ် ၎င်းတို့၏ ရုပ်ရည် သို့မဟုတ် ၎င်းတို့၏ ဘဝကို ကိုးကွယ်သည်ဖြစ်စေ ဤအရာတို့သည် အမှန်ပင် မိုက်မဲပြီး အဓိပ္ပာယ်မရှိသော လုပ်ရပ်များဖြစ်သည်။ လူတစ်ယောက်သည် ဆင်ခြင်တုံတရားကို ပိုင်ဆိုင်မည်ဆိုလျှင် သူသည် နတ်ဆိုးများကို အဘယ်သို့ ကိုးကွယ်မည်နည်း။ နတ်ဆိုးများသည် လူတို့အား အထင်အမြင်မှားစေသော၊ လှည့်စားကာ ထိခိုက်နစ်နာသောအရာများဖြစ်သည်။ နတ်ဆိုးများသည် ဘုရားသခင်ကို မယုံကြည်သကဲ့သို့ သမ္မာတရားကိုလည်း လုံးဝ လက်ခံခြင်းမရှိပေ။ နတ်ဆိုးအားလုံးသည် စာတန်နောက်သို့လိုက်ကြသည်။ နတ်ဆိုးများနှင့် စာတန်နောက်သို့လိုက်ပြီး ကိုးကွယ်ကြသောသူများ၏ ရည်မှန်းချက်ပန်းတိုင်မှာ အဘယ်နည်း။ တစ်နေ့တွင် ၎င်းတို့သည် နတ်ဆိုးဖြစ်လာပြီး ဤနတ်ဆိုးများနှင့် နာမည်ကျော်ကြားသူများကဲ့သို့ပင် လှပကာ လိင်ပိုင်းဆိုင်ရာ ဆွဲဆောင်မှုရှိဖို့ရန် မျှော်လင့်ချက်ဖြင့် ဤနတ်ဆိုးများကို အတုယူလိုကြသည်။ ဤနတ်ဆိုးများအား စံအဖြစ်ထားလိုကြသည်။ ဤခံစားချက်အား ခံစားရသည်ကို ၎င်းတို့ နှစ်သက်သည်။ လူတစ်ဦးက နာမည်ကြီး၊ ထင်ပေါ်ကျော်ကြားသောမည်သည့် ပုဂ္ဂိုလ်ကို ကိုးကွယ်သည်ဖြစ်စေ ဤနာမည်ကြီးသူများ၏ အဆုံးစွန်သော ရည်မှန်းချက်ပန်းတိုင်မှာ အတူတူပင်ဖြစ်သည်။ လူတို့အား အထင်အမြင်မှားစေရန်၊ လူတို့အား ဆွဲဆောင်ရန်၊ လူတို့အား ၎င်းတို့ နောက်လိုက်ပြီး ကိုးကွယ်စေရန်ဖြစ်သည်။ ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခုမဟုတ်လော။ ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခုဖြစ်ပြီး အသိသာဆုံးပင်ဖြစ်သည်။

ကောက်ကျစ်ဆိုးယုတ်သော စိတ်သဘောထားများသည် အခြားနည်းလမ်းဖြင့်လည်း ထင်ရှားသည်။ ဘုရားအိမ်တော်၌ စုဝေးခြင်းတွင် ဘုရားနှုတ်ကပတ်တော်ဖတ်ခြင်း၊ သမ္မာတရားအား မိတ်သဟာယဖွဲ့ခြင်းနှင့် မိမိကိုယ်ကို သိမြင်မှု၊ တာဝန်ကို ကောင်းမွန်စွာ ထမ်းဆောင်မှု၊ စည်းမျဉ်းများနှင့်အညီ မည်သို့ လုပ်ဆောင်ရမည်၊ ဘုရားသခင်အား မည်သို့ကြောက်ရွံ့ပြီး မကောင်းမှုကို ရှောင်ကြဉ်ရမည်၊ သမ္မာတရားအား မည်သို့နားလည်ပြီး လက်တွေ့လုပ်ဆောင်ရမည်ဆိုသည့်အရာများနှင့် သမ္မာတရား၏ အခြားရှုထောင့်အမျိုးမျိုးတို့ကို ဆွေးနွေးခြင်းများပါဝင်သည်ကို လူအချို့က သိသည်။ ၎င်းတို့သည် ဤနှစ်ကာလများတစ်လျှောက်တွင် နားထောင်ပြီးသည့်အခါ နားထောင်လေလေ၊ စိတ်ကုန်လေလေဖြစ်လာပြီး စတင်၍ စောဒကတက်ကာ “ဘုရားသခင်အား ယုံကြည်ခြင်း၏ ရည်ရွယ်ချက်သည် ကောင်းချီးများရဖို့ မဟုတ်လော။ ကျွန်ုပ်တို့သည် အဘယ်ကြောင့် အစဉ်သဖြင့် သမ္မာတရားအကြောင်းပြောပြီး ဘုရားနှုတ်ကပတ်တော်ကို မိတ်သဟာယဖွဲ့နေသနည်း။ ပြီးပါဦးမည်လော။ ကျွန်ုပ် ထိုအရာကို စိတ်ကုန်သည်” ဟု ပြောကြလေသည်။ သို့သော် ၎င်းတို့သည် လောကီကမ္ဘာသို့ မပြန်လိုကြပေ။ ၎င်းတို့က “ဘုရားသခင်အပေါ် ယုံကြည်ခြင်းသည် အလွန်ပျင်းရိဖွယ်ဖြစ်သည်။ ငြီးငွေ့စရာကောင်းသည်။ အနည်းငယ်ပို၍ စိတ်ဝင်စားဖွယ်ကောင်းစေရန် ငါ မည်သို့လုပ်နိုင်မည်နည်း။ စိတ်ဝင်စားဖွယ်တစ်ခုခုကို ငါရှာရမည်” ဟု မိမိတို့ဘာသာ စဉ်းစားကြသည်။ ဤသို့ဖြင့် ၎င်းတို့က “အသင်းတော်တွင် ဘုရားသခင်ကို ယုံကြည်သူမည်မျှရှိသနည်း။ ခေါင်းဆောင်နှင့် အမှုဆောင်မည်မျှရှိသနည်း။ လူမည်မျှကို အစားထိုးပြီးပြီနည်း။ လူငယ် တက္ကသိုလ်ကျောင်းသားများနှင့် ဘွဲ့ရကျောင်းသား မည်မျှရှိသနည်း။ အရေအတွက်ကို တစ်ယောက်ယောက် သိသလော” ဟူ၍ လှည့်လည်မေးမြန်းကြသည်။ ၎င်းတို့သည် ဤအရာများနှင့် ဤအချက်လက်ကို အမှန်တရားအဖြစ် မှတ်ယူကြသည်။ ဤသည်မှာ မည်သည့်စိတ်သဘောထားဖြစ်သနည်း။ ဤသည်မှာ ကောက်ကျစ်ဆိုးယုတ်မှုဖြစ်သည်။ “ကောက်ကျစ်ဆိုးညစ်မှု” အဖြစ် ညွှန်းဆိုလေ့ရှိသည်။ ၎င်းတို့သည် သမ္မာတရားများစွာကို ကြားပြီးဖြစ်သော်လည်း ထိုအရာများထဲမှ မည်သည့်အရာကမျှ ၎င်းတို့ကို လုံလောက်သော အရေးစိုက်မှု၊ သို့မဟုတ် အာရုံစိုက်မှုကို လှုံ့ဆော်မပေးခဲ့ပေ။ တစ်စုံတစ်ယောက်က အတင်းအဖျင်းစကား၊ သို့မဟုတ် အတွင်းရေးသတင်းများရှိသည်နှင့် တစ်ပြိုင်နက် ၎င်းတို့၏ နားရွက်များက ရုတ်ချည်းထောင်သွားပြီး ထိုသတင်းနှင့် လွဲသွားမည်ကို ၎င်းတို့ ကြောက်ကြသည်။ ဤသည်မှာ ဆိုးညစ်ခြင်းဖြစ်သည်မဟုတ်လော။ (ဟုတ်ပါသည်။) ဆိုးညစ်သောလူများကို မည်သည့်အရာက သရုပ်ဖော်သနည်း။ ၎င်းတို့သည် သမ္မာတရားအား အနည်းငယ်မျှပင် စိတ်ဝင်စားမှုမရှိပေ။ ၎င်းတို့သည် ပြင်ပအမှုကိစ္စများကိုသာ စိတ်ဝင်စားကြသည်။ ၎င်းတို့၏ အသက်ဝင်ရောက်မှု၊ သို့မဟုတ် သမ္မာတရားဖြင့် ဆက်စပ်မှုလုံးဝမရှိသည့် အတင်းအဖျင်းစကားများ၊ အကြောင်းအရာများကို မမောနိုင်မပန်းနိုင်၊ လောဘကြီးစွာဖြင့် ရှာဖွေကြသည်။ ဤကိစ္စကိုလည်းကောင်း၊ ဤသတင်းအချက်အလက်အားလုံးကိုလည်းကောင်း အဖြေရှာခြင်းနှင့် ၎င်းတို့၏ ခေါင်းထဲတွင် ထားရှိခြင်းတို့သည် သမ္မာတရား လက်တွေ့ကျမှုကို ၎င်းတို့ ပိုင်ဆိုင်ခြင်းဖြစ်ကြောင်း၊ ၎င်းတို့အနေဖြင့် အပြည့်အဝပင် ဘုရားအိမ်တော်သားများဖြစ်ခြင်းဖြစ်ကြောင်း၊ ၎င်းတို့ကို ဘုရားသခင်၏ သေချာပေါက် အသိအမှတ်ပြုခြင်းခံရကာ ဘုရားသခင်၏ နိုင်ငံတော်သို့ ဝင်နိုင်ခြင်းဖြစ်ကြောင်း တွေးထင်ကြလေသည်။ အမှန်တကယ်ပင် ဤသို့ဖြစ်သည်ဟု သင်တို့ ထင်ကြသလော။ (မထင်ပါ။) ဤအရာကို သင်တို့ ရိပ်စားမိနိုင်သော်လည်း ဘုရားသခင်အား ယုံကြည်သူအသစ်များစွာက မရိပ်စားမိနိုင်ပေ။ ၎င်းတို့သည် ဤသတင်းအချက်အလက်ကို စွဲလန်းနေကြသည်။ ဤအရာများကို သိခြင်းက ၎င်းတို့အား ဘုရားအိမ်တော်သားများ ဖြစ်စေသည်ဟု တွေးထင်ကြသည်။ သို့သော် အမှန်တကယ်တွင် ဘုရားသခင်က ဤသို့သောသူများကို အစက်ဆုပ်ဆုံးဖြစ်သည်။ ၎င်းတို့သည် လူအားလုံးထဲတွင် အချည်းနှီးအဖြစ်ဆုံး၊ အပေါ်ယံအဆန်ဆုံး၊ မသိနားမလည်ဆုံးသောသူများဖြစ်သည်။ ဘုရားသခင်သည် လူတို့အား တရားစီရင်ခြင်း၊ သန့်စင်ခြင်းအမှုကို ပြုရန်အတွက် နောက်ဆုံးသောကာလတွင် လူ့ဇာတိခံယူလာပြီးဖြစ်သည်။ ယင်း၏ အကျိုးသက်ရောက်မှုမှာ လူတို့အား အသက်အဖြစ် သမ္မာတရားကို ပေးအပ်ရန်ဖြစ်သည်။ သို့သော် လူတို့သည် ဘုရားနှုတ်ကပတ်တော်အား စားသောက်ခြင်းကို အာရုံမစိုက်ဘဲ အတင်းအဖျင်းစကားများကို သိရှိဖို့ အစဉ်ကြိုးစားပြီး အသင်းတော်၏ အတွင်းရေးကိစ္စများကို ပို၍ သိရှိရန် ကြိုးစားနေလျှင် ၎င်းတို့သည် သမ္မာတရားအား လိုက်စားနေခြင်းဖြစ်သလော။ ၎င်းတို့သည် မှန်ကန်သောအလုပ်ကို လုပ်ဆောင်သောသူများဖြစ်သလော။ ငါ့အတွက်မူ ဤလူများသည် ကောက်ကျစ်ဆိုးယုတ်သူများဖြစ်သည်။ ၎င်းတို့သည် မယုံကြည်သူများဖြစ်သည်။ ဤသို့သောလူများကိုလည်း ဆိုးညစ်သည်ဟု ခေါ်ဆိုနိုင်သည်။ ၎င်းတို့သည် ကောလာဟလ အပေါ်တွင်သာ အာရုံစိုက်သည်။ ဤအရာက ၎င်းတို့၏ သိလိုစိတ်ပြင်းပြမှုကို ဖြည့်ဆည်းပေးသော်လည်း ၎င်းတို့ကို ဘုရားသခင်က စက်ဆုပ်ရွံရှာသည်။ ဤလူတို့သည် သမ္မာတရားကို လိုက်စားသောသူများဖြစ်ဖို့ မဆိုထားနှင့်။ ဘုရားသခင်အား အမှန်တကယ် ယုံကြည်သောသူများပင်မဟုတ်ပေ။ ၎င်းတို့သည် အတော့်ကို ရိုးရှင်းစွာပင် စာတန်၏ အစေခံများဖြစ်သည်။ အသင်းတော်အလုပ်ကို အဖျက်အမှောင့်လုပ်ရန် လာသောသူများဖြစ်သည်။ ထို့အပြင် ဘုရားသခင်အား အစဉ် ဆန်းစစ်ပြီး စုံစမ်းလေ့လာသောသူများသည် အဆင်းနီသောနဂါးကြီး၏ အစေခံများနှင့် လက်ပါးစေများဖြစ်သည်။ ဘုရားသခင်သည် အားလုံးထဲတွင် ဤလူများကို အမုန်းတီးဆုံး၊ အရွံရှာဆုံးဖြစ်သည်။ သင်သည် ဘုရားသခင်ကို ယုံကြည်လျှင် အဘယ်ကြောင့် ဘုရားသခင်ကို မကိုးစားသနည်း။ သင်သည် ဘုရားသခင်ကို ဆန်းစစ်ပြီး စုံစမ်းလေ့လာသောအခါ သမ္မာတရားကို ရှာဖွေနေခြင်းဖြစ်သလော။ သမ္မာတရားအား ရှာဖွေခြင်းသည် ခရစ်တော် မွေးဖွားသည့် မိသားစု၊ သို့မဟုတ် သူကြီးပြင်းသည့် ပတ်ဝန်းကျင်နှင့် ဆက်စပ်မှုတစ်ခုခုရှိသလော။ ဘုရားသခင်အား အနုကြည့်မှန်ပြောင်းအောက်တွင် အစဉ်ထားရှိနေသောသူများသည် စက်ဆုပ်ရွံရှာဖွယ်မဖြစ်သလော။ သင်သည် ခရစ်တော်၏ လူ့သဘာဝနှင့်သက်ဆိုင်သော အရာများနှင့်ပတ်သက်ပြီး အစဉ်သဖြင့် အယူအဆများရှိလျှင် သင်သည် ဘုရားနှုတ်ကပတ်တော်ကို သိကျွမ်းခြင်းအား လိုက်စားခြင်းဖြင့် ပို၍ အချိန်ကုန်ဆုံးသင့်သည်။ သမ္မာတရားအား သင်နားလည်သောအခါမှသာ သင့်အယူအဆများ၏ ပြဿနာကို ဖြေရှင်းနိုင်လိမ့်မည်။ ခရစ်တော်၏ မိသားစုနောက်ခံ၊ သို့မဟုတ် သူ၏ မွေးဖွားမှု အခြေအနေများကို ဆန်းစစ်ခြင်းသည် သင့်အား ဘုရားသခင်ကို သိခွင့်ပေးသလော။ ဤအရာက သင့်အား ခရစ်တော်၏ ဘုရားဖြစ်သော အနှစ်သာရကို ရှာဖွေတွေ့ရှိခွင့်ပေးသလော။ လုံးဝ မဟုတ်ပေ။ ဘုရားသခင်ကို အမှန်တကယ် ယုံကြည်သောသူတို့သည် ဘုရားနှုတ်ကပတ်တော်နှင့် သမ္မာတရားအပေါ် မိမိတို့ကိုယ်ကို ဆက်ကပ်အပ်နှံကြသည်။ ဤအရာသည်သာ ခရစ်တော်၏ ဘုရားဖြစ်သော အနှစ်သာရကို သိမြင်ဖို့အတွက် အထောက်အကူဖြစ်သည်။ သို့သော် ဘုရားသခင်အား စဉ်ဆက်မပြတ် စိစစ်သောသူတို့သည် အဘယ်ကြောင့် ဆိုးညစ်ခြင်းကို စဉ်ဆက်မပြတ် ပါဝင်လုပ်ဆောင်နေကြသနည်း။ ဝိညာဉ်ရေးရာ သိနားလည်မှုကင်းမဲ့သော ဤအမှိုက်သရိုက်ဆန်သော သူများသည် ဘုရားအိမ်တော်မှ အမြန်ထွက်သွားသင့်သည်။ သမ္မာတရားများစွာကို ဖော်ပြပြီးဖြစ်သည်။ စုဝေးပွဲများနှင့် တရားဒေသနာများတွင် များစွာ မိတ်သဟာယပြုပြီးဖြစ်သည်။ သင်သည် အဘယ်ကြောင့် ဘုရားသခင်ကို စိစစ်ရဦးမည်နည်း။ သင်သည် ဘုရားသခင်အား အစဉ် စိစစ်နေခြင်းသည် မည်သည့်အရာကို ဆိုလိုသနည်း။ သင်သည် အလွန်အမင်း ဆိုးယုတ်သည်ဟု ဆိုလိုပေသည်။ ထို့အပြင် ဤအသေးအဖွဲ အချက်အလက်များကို သိရခြင်းသည် ၎င်းတို့ကို အရင်းအနှီးပေးသည်ဟု ထင်သောသူများပင်ရှိသည်။ ပြီးလျှင် ၎င်းတို့သည် လှည့်လည်၍ လူတို့အား ထုတ်ကြွားကြသည်။ အဆုံးတွင် မည်သည့်အရာ ဖြစ်ပျက်သနည်း။ ၎င်းတို့သည် ဘုရားသခင်အတွက် လွန်စွာမနှစ်မြို့စရာဖြစ်ပြီး ရွံရှာဖွယ်ဖြစ်သည်။ ၎င်းတို့သည် လူသားပင် ဖြစ်ကြသလော။ အသက်ရှင်နေသော မကောင်းဆိုးဝါးများမဟုတ်လော။ ၎င်းတို့သည် အဘယ်သို့ဖြစ်ပြီး ဘုရားသခင်ကို ယုံကြည်သူများဖြစ်ကြသနည်း။ ၎င်းတို့သည် ကောက်ကျစ်ဆိုးယုတ်ပြီး မရိုးဖြောင့်သောလမ်းအပေါ် ၎င်းတို့၏ အတွေးများအားလုံးကို နစ်မြုပ်ထားကြသည်။ ယင်းမှာ ကောလာဟလများကို ၎င်းတို့ သိလေလေ၊ ဘုရားအိမ်တော်သားတစ်ဦးဖြစ်လေလေ၊ သမ္မာတရားကို ၎င်းတို့နားလည်လေလေဟု ၎င်းတို့က ထင်နေသကဲ့သို့ပင်ဖြစ်သည်။ ဤသို့သောလူတို့သည် လုံးလုံးပင် အဓိပ္ပာယ်မရှိပေ။ ဘုရားသခင်၏ အိမ်တော်တွင် ၎င်းတို့ထက်ပို၍ စက်ဆုပ်ရွံရှာဖွယ်ကောင်းသောသူမရှိပေ။

လူအချို့သည် ၎င်းတို့၏ ယုံကြည်ခြင်းတွင် လက်တွေ့မကျသောအရာများကို စဉ်ဆက်မပြတ် အာရုံစိုက်ကြသည်။ ဥပမာအနေဖြင့်၊ နိုင်ငံတော်သည် မည်သည့်အရာနှင့်တူသည်၊ တတိယကောင်းကင်ဘုံက မည်သည့်နေရာတွင်ရှိသည်၊ မရဏနိုင်ငံသည် မည်သည့်အရာနှင့်တူသည်၊ ငရဲက မည်သည့်နေရာတွင်ရှိသည်ဆိုသည်တို့ကို လူအချို့က အစဉ် ဆန်းစစ်နေကြသည်။ ၎င်းတို့သည် အသက်ဝင်ရောက်မှုကို အာရုံစိုက်ရမည့်အစား နက်နဲသောအရာများကို အစဉ် ဆန်းစစ်နေကြသည်။ ဤသည်မှာ ဆိုးညစ်ခြင်းဖြစ်သည်။ ကောက်ကျစ်ဆိုးယုတ်မှုဖြစ်သည်။ တရားဒေသနာနှင့် မိတ်သဟာယမည်မျှကို ၎င်းတို့ ကြားသည်ဖြစ်စေ သမ္မာတရားက မည်သည့်အရာဖြစ်သည်ကို နားမလည်သေးသကဲ့သို့ ထိုသမ္မာတရားအား မည်သို့ လက်တွေ့လုပ်ဆောင်သင့်သည်ကိုလည်း မသိသောသူများရှိသည်။ ၎င်းတို့သည် အချိန်ရသောအခါတိုင်းတွင် ဘုရားနှုတ်ကပတ်တော်ကို စုံစမ်းစစ်ဆေးကြသည်။ စကားအသုံးအနှုန်းကို လေ့လာကြသည်။ ခံစားချက်တစ်မျိုးမျိုးကို ရှာကြသည်။ ဘုရားနှုတ်ကပတ်တော်များ ပြည့်စုံခြင်းရှိမရှိကိုလည်း အစဉ် စိစစ်နေကြသည်။ ပြည့်စုံလျှင် ဤသည်မှာ ဘုရားသခင်၏ လုပ်ဆောင်မှုဖြစ်သည်ဟု ၎င်းတို့က ယုံကြည်ကြပြီး၊ မပြည့်စုံလျှင် ဘုရားသခင်၏ လုပ်ဆောင်မှုဖြစ်သည်ကို ငြင်းဆန်ကြသည်။ ၎င်းတို့သည် အဓိပ္ပာယ်မဲ့သည် မဟုတ်လော။ ဤသည်မှာ ဆိုးညစ်ခြင်းမဟုတ်သလော။ လူတို့သည် ဘုရားနှုတ်ကပတ်တော် ပြည့်စုံသည့်အချိန်ကို အစဉ်အမြဲ မြင်တွေ့နိုင်သလော။ လူတို့အနေဖြင့် ဘုရားနှုတ်ကပတ်တော်အချို့ ပြည့်စုံသည့်အချိန်ကို မလွဲမသွေမြင်နိုင်ခြင်းမျိုး မရှိပေ။ လူတို့အတွက်မူ ဘုရားနှုတ်ကပတ်တော်အချို့သည် ပြည့်စုံပြီးဖြစ်သည်ဟု မထင်ရသော်လည်း ဘုရားသခင်အတွက်မူ ပြည့်စုံပြီးဖြစ်သည်။ လူတို့သည် ဤအရာများကို ရှင်းလင်းစွာ မြင်ဖို့ မဖြစ်နိုင်ပေ။ ၎င်းတို့သည် ၂၀ ရာခိုင်နှုန်းကိုပင် သဘောပေါက်နားလည်နိုင်လျှင် ကံကောင်းသည်။ လူအချို့သည် ဘုရားနှုတ်ကပတ်တော်ကို လေ့လာလျက်ဖြင့် တစ်ချိန်လုံး အချိန်ကုန်ဆုံးသော်လည်း သမ္မာတရားအား လက်တွေ့လုပ်ဆောင်ခြင်း၊ သို့မဟုတ် သမ္မာတရား လက်တွေ့ကျမှုသို့ ဝင်ရောက်ခြင်းကို အရေးမစိုက်ပေ။ ဤသည်မှာ မိမိ၏ သင့်လျော်သော တာဝန်များကို လျစ်လျူရှုခြင်းမဟုတ်လော။ ၎င်းတို့သည် သမ္မာတရားများစွာကို ကြားပြီးသည့်တိုင်အောင် နားမလည်သေးပေ။ ပြီးလျှင် ၎င်းတို့သည် ပရောဖက်ပြုချက်များ ပြီးပြည့်စုံခြင်း၏ သက်သေကို စဉ်ဆက်မပြတ် ရှာဖွေနေကြပြီး ဤအရာကို ၎င်းတို့၏ အသက်နှင့် စိတ်လှုံ့ဆော်မှုအဖြစ် မှတ်ယူနေကြသည်။ ဥပမာအားဖြင့် လူအချို့သည် ဆုတောင်းသောအခါ “ဘုရားသခင် ကိုယ်တော်သည် ဤအရာကို ကျွန်ုပ်အား လုပ်ဆောင်စေလိုလျှင် ကျွန်ုပ်အား မနက်ဖြန်မနက် ခြောက်နာရီတွင် နိုးထစေပါ။ ကိုယ်တော်က မလုပ်ဆောင်စေလျှင် ကျွန်ုပ်အား ခုနစ်နာရီအထိ အိပ်ခွင့်ပြုပါ” ဟူသကဲ့သို့သော အရာများကို ပြောသည်။ ဤသည်မှာ မကြာခဏပင် ၎င်းတို့ ပြုမူဆောင်ရွက်သည့် ပုံစံဖြစ်သည်။ ဤအရာကို ၎င်းတို့၏ စည်းမျဉ်းအဖြစ် အသုံးပြုပြီး ယင်းကို သမ္မာတရားဖြစ်သည့်အလား လက်တွေ့လုပ်ဆောင်သည်။ ဤအရာကို ဆိုးညစ်ခြင်းဟု ခေါ်သည်။ ၎င်းတို့၏ လုပ်ရပ်များတွင် ၎င်းတို့သည် အစဉ်သဖြင့် ခံစားချက်များကို အမှီပြုသည်။ သဘာဝလွန်များကို အာရုံစိုက်ပြီး ကောလာဟလနှင့် အခြားလက်တွေ့မကျသောအရာများကို အမှီပြုသည်။ ၎င်းတို့သည် ဆိုးညစ်သောအရာများအပေါ် ၎င်းတို့၏ အားအင်ကို စဉ်ဆက်မပြတ် စိုက်ထုတ်ကြသည်။ ဤသည်မှာ ကောက်ကျစ်ဆိုးယုတ်မှုဖြစ်သည်။ သင်သည် သမ္မာတရားကို ၎င်းတို့နှင့် မည်သို့ မိတ်သဟာယဖွဲ့ပါစေ ၎င်းတို့က သမ္မာတရားသည် အသုံးမဝင်၊ ခံစားချက်များကို အမှီပြုခြင်း၊ သို့မဟုတ် နှိုင်းယှဉ်ကြည့်ခြင်းမှတစ်ဆင့် အတည်ပြုခြင်းလောက် တိကျမှုမရှိဟု ထင်ကြသည်။ ဤသည်မှာ ဆိုးညစ်ခြင်းဖြစ်သည်။ ဘုရားသခင်က လူတို့၏ ကံကြမ္မာအပေါ် အချုပ်အခြာအာဏာ ကိုင်စွဲပြီး စီစဉ်သည်ဟု ၎င်းတို့က မယုံကြည်သကဲ့သို့ ဘုရားနှုတ်ကပတ်တော်သည် သမ္မာတရားဖြစ်ကြောင်း အသိအမှတ်ပြုသည်ဟု ဆိုသော်လည်း ၎င်းတို့၏ စိတ်နှလုံးတွင် သမ္မာတရားကို လက်မခံသေးပေ။ ၎င်းတို့သည် အမှုအရာများကို ဘုရားနှုတ်ကပတ်တော်မှတစ်ဆင့် လုံးဝ မကြည့်ရှုပေ။ လူသိများသောသူတစ်ယောက်က တစ်စုံတစ်ခုကို ပြောလျှင် ယင်းသည် သမ္မာတရားဖြစ်သည်ဟု ၎င်းတို့က ယုံကြည်ပြီး ထိုအရာအတိုင်း လိုက်လုပ်ဆောင်သည်။ ဗေဒင်ဆရာ၊ သို့မဟုတ် လက္ခဏာဆရာတစ်ယောက်က ၎င်းတို့သည် နောက်နှစ်တွင် ရာထူးတိုးပြီး မန်နေဂျာဖြစ်မည်ဟု ဆိုလျှင် ၎င်းတို့က ယုံကြည်သည်။ ဤသည်မှာ ဆိုးညစ်ခြင်းမဟုတ်လော။ ၎င်းတို့သည် ဂမ္ဘီရ၊ ဗေဒင်ဟောပြောခြင်း၊ သဘာဝလွန် အမှုအရာများနှင့် ဤဆိုးညစ်သောအရာများကိုသာ ယုံကြည်သည်။ လူအချို့က “ငါသည် သမ္မာတရားအားလုံးကို နားလည်သည်။ သို့သော် လက်တွေ့မလုပ်ဆောင်နိုင်ခြင်းသာရှိသည်။ ပြဿနာက မည်သည့်အရာဖြစ်သည်ကို ငါမသိ” ဟု ပြောသကဲ့သို့ဖြစ်သည်။ ယခုတွင် ဤမေးခွန်းအတွက် ငါတို့တွင် အဖြေရှိသည်။ ၎င်းတို့သည် ဆိုးညစ်ကြ၏။ ထိုသို့သောသူများကို သမ္မာတရားအား သင် မည်သို့မိတ်သဟာယဖွဲ့သည်မှာ အရေးမကြီးပေ။ ၎င်းတို့ နားဝင်မည်မဟုတ်သကဲ့သို့ မည်သည့်သက်ရောက်မှုကိုမျှ သင် တွေ့ရလိမ့်မည်မဟုတ်ပေ။ ဤလူတို့သည် သမ္မာတရားကို မနှစ်သက်ရုံသာမကဘဲ ဆိုးယုတ်သော စိတ်သဘောထားကိုလည်း ပိုင်ဆိုင်ကြသည်။ သမ္မာတရားအား အလွန်အမင်း မနှစ်မြို့ခြင်း၏ အရေးကြီးဆုံးသော သရုပ်သကန်မှာ အဘယ်နည်း။ လူတစ်ယောက်က သမ္မာတရားကို နားလည်သော်လည်း လက်တွေ့မလုပ်ဆောင်ခြင်းဖြစ်သည်။ ထိုသူသည် သမ္မာတရားကို မကြားလိုပေ။ သမ္မာတရားကို အာခံပြီး သဘောမကျပေ။ သမ္မာတရားက မှန်ကန်ပြီး ကောင်းမွန်သည်ကို သိသော်လည်း လက်တွေ့မလုပ်ဆောင်ပေ။ ထိုသူသည် ဆုံးရှုံးမှုတစ်ခုခုကို ခံစားဖို့မဆိုထားနှင့်။ ဤလမ်းကြောင်းကိုပင် လျှောက်လှမ်းလိုစိတ်မရှိသကဲ့သို့ ဒုက္ခခံလိုခြင်း၊ အဖိုးအခပေးဆပ်လိုခြင်းလည်းမရှိပေ။ ကောက်ကျစ်ဆိုးယုတ်သောသူများမှာ ဤသို့မဟုတ်ပေ။ ၎င်းတို့က ကောက်ကျစ်ဆိုးယုတ်သောအရာများသည် သမ္မာတရားဖြစ်သည်၊ မှန်သောလမ်းဖြစ်သည်ဟု ထင်မြင်ပြီး ဤအရာများနောက်သို့လိုက်ကြသည်။ အတုယူဖို့ ကြိုးစားကြသည်။ ပြီးလျှင် ထိုအရာများအပေါ် ၎င်းတို့၏ အားအင်ကို စဉ်ဆက်မပြတ် စိုက်ထုတ်ကြလေသည်။ ဘုရားအိမ်တော်သည် ဆုတောင်းခြင်း စည်းမျဉ်းများကို မကြာခဏ မိတ်သဟာယဖွဲ့သည်။ လူတို့အနေဖြင့် အချိန်ကန့်သတ်ချက်လုံးဝမရှိဘဲ ၎င်းတို့ ဆန္ဒရှိသည့် မည်သည့်အချိန်တွင်မဆို၊ မည်သည့်နေရာတွင်မဆို ဆုတောင်းနိုင်သည်။ ၎င်းတို့အနေဖြင့် ဘုရားသခင်ရှေ့သို့လာရန်၊ ၎င်းတို့၏ စိတ်နှလုံးတွင်ရှိသောစကားကို ပြောရန်၊ သမ္မာတရားကို ရှာဖွေရန်သာ လိုအပ်သည်။ ဤစကားများကို မကြာခဏ ကြားသင့်ပြီး အလွယ်တကူ နားလည်သင့်သည်။ သို့သော် ကောက်ကျစ်ဆိုးယုတ်သောလူများက ဤအရာကို မည်သို့ လက်တွေ့လုပ်ဆောင်သနည်း။ အရုဏ်ဦး ကျေးငှက်တွန်သံအချိန်ကာလဖြစ်သော မနက်ခင်းတိုင်းတွင် ၎င်းတို့သည် တောင်ဘက်သို့ မပျက်မကွက် မျက်နှာမူပြီး ဒူးနှစ်ဖက်လုံးထောက်ကာ လက်နှစ်ဖက်လုံးကို ကြမ်းပြင်ပေါ်သို့ချပြီး ဘုရားသခင်ရှေ့တွင် ၎င်းတို့ တတ်နိုင်သမျှ ဆုတောင်းလျက် ပျပ်ဝတ်ကြသည်။ ဤသို့သောအချိန်တွင်သာ ဘုရားသခင်က ၎င်းတို့၏ ဆုတောင်းသံကို ကြားနိုင်မည်၊ အဘယ်ကြောင့်ဆိုသော် ဤအချိန်သည် ဘုရားသခင် အလုပ်မရှုပ်သည့်အချိန်ဖြစ်သည်၊ သူ့အတွက်အချိန်ရှိသောကြောင့် သူ နားထောင်သည်ဟု ၎င်းတို့က တွေးထင်ကြသည်။ ဤသည်မှာ အဓိပ္ပာယ်မဲ့သည် မဟုတ်လော။ ကောက်ကျစ်ဆိုးယုတ်ခြင်းမဟုတ်လော။ ဆုတောင်းရန် အထိရောက်ဆုံးအချိန်သည် ညတစ်နာရီ၊ နှစ်နာရီ၊ အားလုံး တိတ်ဆိတ်နေသောအချိန်တွင်ဖြစ်သည်ဟု ပြောသော အခြားလူများရှိသည်။ ၎င်းတို့သည် အဘယ်ကြောင့် ဤသို့ပြောသနည်း။ ၎င်းတို့တွင်လည်း ၎င်းတို့၏ အကြောင်းပြချက်များရှိကြသည်။ ထိုအချိန်တွင် လူတိုင်းက အိပ်ပျော်နေသည်၊ ဘုရားသခင် အလုပ်မရှုပ်သောအချိန်တွင်မှသာ ၎င်းတို့၏ အရေးကိစ္စများကို ကိုင်တွယ်ဖြေရှင်းရန်အချိန်ရှိသည်ဟု ၎င်းတို့က ပြောကြသည်။ ဤသည်မှာ အဓိပ္ပာယ်မဲ့သည် မဟုတ်လော။ ကောက်ကျစ်ဆိုးယုတ်သည် မဟုတ်လော။ သင်သည် ၎င်းတို့အား သမ္မာတရားကို မည်မျှ မိတ်သဟာယပြုပါစေ ၎င်းတို့က လက်ခံရန် ငြင်းဆန်သည်။ ၎င်းတို့သည် အဓိပ္ပာယ်မရှိဆုံးသောသူများဖြစ်ပြီး သမ္မာတရားအား နားလည်နိုင်စွမ်းမရှိပေ။ “လူတို့အနေဖြင့် ဘုရားသခင်ကို ယုံကြည်သောအခါ ကောင်းသောအရာများကို လုပ်ဆောင်ပြီး ကြင်နာရမည်။ သတ်ဖြတ်ခြင်း၊ သို့မဟုတ် အသားစားခြင်းမရှိရပေ။ အသားစားခြင်းသည် သတ်ခြင်း၊ အပြစ်ပြုခြင်းဖြစ်ပြီး ဤသို့လုပ်ဆောင်သောသူများကို ဘုရားသခင် အလိုမရှိပါ” ဟူ၍ ပြောသော အခြားလူများရှိသည်။ ဤစကားများတွင် အခြေပြုချက်တစ်ခုခုရှိသလော။ ဘုရားသခင်သည် ထိုသို့သောအရာတစ်ခုခုကို ပြောခဲ့ဖူးသလော။ (မပြောခဲ့ဖူးပါ။) ဤသို့ဆိုလျှင် မည်သူက ပြောခဲ့သနည်း။ ဤအရာကို ဘာသာတရားမရှိသောသူတစ်ဦး၊ အဓိပ္ပာယ်မရှိသောသူမျိုးတစ်ယောက်က ပြောခဲ့ခြင်း ဖြစ်သည်။ အမှန်တွင် ဤအရာကို ပြောဆိုသောသူတို့သည် အသားကို သေချာပေါက်မစားခြင်းမျိုး မဟုတ်ပေ။ သို့မဟုတ် အခြားလူများရှေ့တွင် မစားခြင်းဖြစ်နိုင်ပြီး လူမမြင်ကွယ်ရာတွင် များစွာ စားသုံးခြင်းဖြစ်နိုင်သည်။ ဤလူတို့သည် ဟန်ဆောင်ရာတွင် အလွန်တော်ပြီး ၎င်းတို့သွားသည့်နေရာတိုင်းတွင် အတွေးမှားများကို ဖြန့်သည်။ ဤသည်မှာ ကောက်ကျစ်ဆိုးယုတ်ခြင်းဖြစ်သည်။ ထိုသို့သောသူတို့သည် ဆိုးညစ်သည်။ ၎င်းတို့သည် ဤမိစ္ဆာဒိဋ္ဌိများနှင့် အတွေးမှားများကို ပညတ်များ၊ စည်းမျဉ်းစည်းကမ်းများအဖြစ် သတ်မှတ်ကြသည်။ ထိုအရာများကို သမ္မာတရားဖြစ်သည့်အလား သို့မဟုတ် ဘုရားသခင်၏ တောင်းဆိုချက်များဖြစ်သည့်အလား လက်တွေ့လုပ်ဆောင်ပြီး ဖက်တွယ်ထားကြကာ အခြားလူမျိုးကိုလည်း အလားတူလုပ်ဆောင်ဖို့ တက်ကြွစွာ၊ အရှက်မရှိစွာဖြင့် သင်ကြားပေးသည်။ ဤလူတို့၏ အမှုအရာများကို လုပ်ဆောင်သည့်နည်းလမ်း၊ အမှုအရာများကို ပြောဆိုသည့် ပုံစံ၊ လိုက်စားသည့်နည်းလမ်းများသည် ကောက်ကျစ်ဆိုးယုတ်သည်ဟု ငါ အဘယ်ကြောင့်ဆိုသနည်း။ (ဤအရာများသည် သမ္မာတရားနှင့် ဆက်စပ်မှုမရှိသောကြောင့်ဖြစ်သည်။) ဤသို့ဆိုလျှင် သမ္မာတရားနှင့် မဆက်စပ်သော အရာမှန်သမျှသည် ကောက်ကျစ်ဆိုးယုတ်သလော။ ထိုသို့သော သိနားလည်မှုသည် အလွန်ပင် ပြဿနာရှိသည်။ လူတို့၏ နေ့စဉ်အသက်တာတွင် သမ္မာတရားနှင့် မဆက်စပ်သောအရာများရှိသည်။ ထိုအရာများသည် ကောက်ကျစ်ဆိုးယုတ်သည်ဟု ဆိုခြင်းက အမှန်တရားကို လှည့်ပတ်ပြောဆိုခြင်းမဟုတ်လော။ ဘုရားသခင်က ရှုတ်ချခြင်းမရှိသည့်အရာကို ကောက်ကျစ်ဆိုးယုတ်သည်ဟု မဆိုနိုင်ပေ။ ဘုရားသခင်က ရှုတ်ချသည့်အရာကိုသာ ကောက်ကျစ်ဆိုးယုတ်သည်ဟု ဖော်ပြနိုင်သည်။ သမ္မာတရားနှင့် မဆက်စပ်သည့်အရာမှန်သမျှကို ကောက်ကျစ်ဆိုးယုတ်သည်ဟု အဓိပ္ပာယ်သတ်မှတ်လျှင် ကြီးမားသော အမှားတစ်ခုဖြစ်လိမ့်မည်။ ဘဝ၏ အသေးစိတ် မရှိမဖြစ်လိုအပ်သောအရာများ၊ ဥပမာ စားခြင်း၊ အိပ်ခြင်း၊ သောက်ခြင်း၊ အနားယူခြင်းတို့သည် သမ္မာတရားနှင့် ဆက်စပ်သလော။ ဤအရာများသည် ကောက်ကျစ်ဆိုးယုတ်သလော။ ဤအရာအားလုံးသည် သာမန်လိုအပ်ချက်များဖြစ်သည်။ လူတို့၏နေ့စဉ် နေထိုင်စားသောက်သည့် စနစ်၏ တစ်စိတ်တစ်ပိုင်းဖြစ်သည်။ ထိုအရာများသည် မကောက်ကျစ်မဆိုးယုတ်ပေ။ ဤသို့ဆိုလျှင် ငါယခုပြောခဲ့သည့် လုပ်ရပ်များကို ကောက်ကျစ်ဆိုးယုတ်သည်ဟု အဘယ်ကြောင့် သတ်မှတ်သနည်း။ အဘယ်ကြောင့်ဆိုသော် အမှုအရာများကို ထိုသို့လုပ်ဆောင်သည့်ပုံစံများသည် လူတို့အား မှားယွင်းပြီး အဓိပ္ပာယ်မရှိသောလမ်းကြောင်းကို ပို့ဆောင်ပေးသောကြောင့်ဖြစ်သည်။ လူတို့အား ဘာသာရေးလမ်းကြောင်းပေါ်သို့ ပို့ဆောင်ပေးသည်။ ၎င်းတို့က ဤသို့ လက်တွေ့လုပ်ဆောင်ခြင်း၊ ဤသို့ လုပ်ဆောင်ရန် အခြားလူများကို သင်ကြားပေးခြင်းသည် လူတို့အား ကောက်ကျစ်ဆိုးယုတ်သော လမ်းကြောင်းပေါ်သို့ ပို့ဆောင်ပေးသည်။ ဤသည်မှာ ရှောင်လွှဲ၍မရသော ရလဒ်ဖြစ်သည်။ လူတို့သည် ကောက်ကျစ်ဆိုးယုတ်သော လောကီရေပန်းစားမှုများကို ကိုးကွယ်ပြီး ကောက်ကျစ်ဆိုးယုတ်မှုလမ်းကြောင်းကို လျှောက်သောအခါ ၎င်းတို့သည် မည်သို့အဆုံးသတ်သနည်း။ ၎င်းတို့သည် အကျင့်ပျက်ပြားလာသည်။ ဆင်ခြင်တုံတရား ဆုံးရှုံးသည်။ အရှက်မရှိကြသကဲ့သို့ အဆုံးတွင် ၎င်းတို့သည် လောကီရေးပန်းစားမှုများကြောင့် လုံးဝ စိတ်မထိန်းနိုင်ဖြစ်ကြပြီး ပျက်စီးခြင်းထဲသို့ လျှောက်သွားကြသည်။ ဘာသာတရားမရှိသောသူများနှင့် မခြားနားပေ။ လူအချို့သည် ဤမိစ္ဆာဒိဋ္ဌိများနှင့် အတွေးမှားများကို လိုက်နာရမည့် စည်းမျဉ်းစည်းကမ်းများ၊ သို့မဟုတ် နာခံရမည့် ပညတ်ချက်များအဖြစ် မှတ်ယူရုံသာမကဘဲ သမ္မာတရားအဖြစ်လည်း ထိန်းသိမ်းထားကြသည်။ ဤသည်မှာ ဝိညာဉ်ရေး သိနားလည်မှု လုံးဝကင်းမဲ့သည့် အဓိပ္ပာယ်မရှိသောသူတစ်ယောက်ဖြစ်သည်။ အဆုံးတွင် ထိုသူသည် ဖယ်ရှားရှင်းလင်းခြင်းကိုသာ ခံရနိုင်သည်။ သမ္မာတရားအပေါ် သဘောပေါက်နားလည်နိုင်စွမ်းက အလွန်ပုံပျက်နေသော မည်သူမဆို၌ သန့်ရှင်းသောဝိညာဉ်တော်က အလုပ်လုပ်နိုင်မည်လော။ (မလုပ်နိုင်ပါ။) ဤလူတို့တွင် သန့်ရှင်းသောဝိညာဉ်တော်က အလုပ်မလုပ်ပေ။ ယင်းအခြေအနေတွင် ဝိညာဉ်ဆိုးများက အလုပ်လုပ်သည်။ ဤလူများလျှောက်သည့် လမ်းကြောင်းသည် ကောက်ကျစ်ဆိုးယုတ်မှု လမ်းကြောင်းဖြစ်သောကြောင့် ၎င်းတို့သည် ဝိညာဉ်ဆိုးများ၏ လမ်းကြောင်းတစ်လျှောက်တွင် လျင်မြန်စွာ လှုပ်ရှားနေကြသည်။ ယင်းမှာ ဤဝိညာဉ်ဆိုးများက လိုအပ်သည့်အရာ အတိအကျပင်ဖြစ်သည်။ ရလဒ်မှာ အဘယ်သို့နည်း။ ဤလူများသည် ဝိညာဉ်ဆိုးများ၏ ဝင်ပူးခြင်းကို ခံရသည်။ ယခင်က “စာတန်မာရ်နတ်သည်၊ ဟိန်းသော ခြင်္သေ့ကဲ့သို့ နေရာအနှံ့ချောင်းမြောင်းလျက် လူတို့ကို မျိုဖို့ရန်အတွက် ရှာဖွေလျက်ရှိ၏” ဟူ၍ ငါဆိုခဲ့သည်။ လူတို့သည် ကွေ့ကောက်ပြီး ကောက်ကျစ်ဆိုးယုတ်သောလမ်းကြောင်းကို လျှောက်သောအခါ ၎င်းတို့သည် ဝိညာဉ်ဆိုးများ၏ လုယူသွားခြင်းကို မလွှဲမရှောင်သာ ခံရလိမ့်မည်။ ဘုရားသခင်အနေဖြင့် သင့်အား ဝိညာဉ်ဆိုးများထံသို့ ပေးအပ်ရန် မလိုအပ်ပေ။ သင်သည် သမ္မာတရားကို မလိုက်စားလျှင် ကာကွယ်ခြင်းခံရလိမ့်မည်မဟုတ်သကဲ့သို့ ဘုရားသခင်က သင်နှင့်အတူရှိလိမ့်မည်မဟုတ်ပေ။ ဘုရားသခင်က သင့်အား မရယူနိုင်လျှင် သင့်ကို ဂရုစိုက်မည်မဟုတ်ပေ။ ဝိညာဉ်ဆိုးများက သင့်ထံသို့ လျှိုဝင်ပြီး ပူးကပ်ရန် ဤအခွင့်အရေးကို ယူလိမ့်မည်။ ဤသည်မှာ အကျိုးဆက်ဖြစ်သည်မဟုတ်လော။ သမ္မာတရားကို မနှစ်သက်သကဲ့သို့ ဘုရားသခင်၏ လူ့ဇာတိခံခြင်းအမှုကို စဉ်ဆက်မပြတ် ရှုတ်ချသော၊ လောကီရေပန်းစားသော အရာများနောက်သို့လိုက်သော၊ ဘုရားနှုတ်ကပတ်တော်နှင့် ကျမ်းစာကို ပြောင်ပြောင်တင်းတင်း အနက်ဖွင့်သော၊ မိစ္ဆာဒိဋ္ဌိများနှင့် အတွေးမှားများကို ဖြန့်သောသူအားလုံးတို့ လုပ်ဆောင်သော ဤအရာများအားလုံးသည် ကောက်ကျစ်ဆိုးယုတ်သော စိတ်သဘောထားမှ ဖြစ်ပေါ်လာခြင်းဖြစ်သည်။ လူအချို့သည် ဝိညာဉ်ရေးရာပြည့်ဝခြင်းကို လိုက်စားသည်။ ပြီးလျှင် ၎င်းတို့၏ နားလည်မှုသည် ပုံပျက်နေသောကြောင့် လူတို့ကို အထင်အမြင်မှားစေရန်အတွက် အတွေးမှားများစွာကို လုပ်ဇာတ်ခင်းကြသည်။ ပြီးလျှင် ၎င်းတို့သည် စိတ်ကူးယဉ်သမားများ၊ သီအိုရီသမားများဖြစ်လာကြသည်။ ဤသည်မှာလည်း ဆိုးညစ်မှုကို ကျူးလွန်ခြင်းဖြစ်သည်။ ၎င်းတို့သည် ကောက်ကျစ်ဆိုးယုတ်သောလူများဖြစ်သည်။ ဖာရိရှဲများကဲ့သို့ပင် ၎င်းတို့လုပ်ဆောင်သမျှတိုင်းသည် သူတော်ကောင်းအယောင်ဆောင်ခြင်း ဖြစ်သည်။ ၎င်းတို့သည် သမ္မာတရားကို လက်တွေ့မလုပ်ဆောင်သကဲ့သို့ လူတို့အား ၎င်းတို့ကို အထင်ကြီးလေးစားပြီး ကိုးကွယ်စေရန် လှည့်စားသည်။ သခင်ယေရှုက အမှုပြုရန် ပေါ်ထွန်းသောအခါတွင် ၎င်းတို့သည် သူ့ကိုပင် ကားစင်တင်ခဲ့ကြသည်။ ဤသည်မှာ ကောက်ကျစ်ဆိုးယုတ်ပြီး အဆုံးတွင် ဘုရားသခင်၏ ကျိန်ဆဲခြင်းကို ခံခဲ့ရသည်။ ယခုအခါတွင် ဘာသာရေးလောကသည် ဘုရားသခင်၏ ပေါ်ထွန်းခြင်းနှင့် အမှုတော်ကို ဝေဖန်အပြစ်တင်ပြီး ရှုတ်ချရုံသာမက စက်ဆုပ်ဖွယ်အကောင်းဆုံးသောအရာမှာ အဆင်းနီသော နဂါးကြီးဘက်တွင်လည်း ရပ်တည်ပြီး မကောင်းသော အင်အားစုများနှင့်ပူးပေါင်းကာ အတိုင်အဖောက်ညီညီဖြင့် ဘုရားသခင်ရွေးချယ်ထားသောသူများကို ဖိနှိပ်ပြီး ဘုရားသခင်၏ ရန်သူအဖြစ် ရပ်တည်ခြင်း ဖြစ်သည်။ ဤသည်မှာ ကောက်ကျစ်ဆိုးယုတ်သည်။ ဘာသာရေးအသိုင်းအဝိုင်းသည် စာတန်၏ ကောက်ကျစ်ဆိုးယုတ်သော အင်အားစုများကို မည်သည့်အခါမျှ မုန်းတီးခြင်းမရှိခဲ့ပေ။ အဆင်းနီသောနဂါးကြီး နိုင်ငံ၏ ကောက်ကျစ်ဆိုးယုတ်မှုကို မမုန်းတီးဘဲ ထိုအစား ၎င်းအတွက် ဆုတောင်းပြီး မေတ္တာပို့သသည်။ ဤသည်မှာ ကောက်ကျစ်ဆိုးယုတ်သည်။ စာတန်နှင့် ဝိညာဉ်ဆိုးများနှင့် ဆက်စပ်နေသော မည်သည့်အပြုအမူမဆိုကို စုပေါင်းပြီး ကောက်ကျစ်ဆိုးယုတ်သည်ဟု ခေါ်ဆိုနိုင်သည်။ အမှန်တကယ် သွေဖည်၊ ဆိုးယုတ်၊ အစွန်းရောက်ပြီး လွန်ကဲသည့် ဤသို့ လက်တွေ့လုပ်ဆောင်သည့်ပုံစံများဖြစ်သည့် ဤအရာများသည်လည်း ကောက်ကျစ်ဆိုးယုတ်ပေသည်။ လူအချို့သည် ဘုရားသခင်ကို စဉ်ဆက်မပြတ် နားလည်မှုလွဲကြသည်။ ၎င်းတို့အား သမ္မာတရားကို မည်သို့ မိတ်သဟာယဖွဲ့ပါစေ ဤနားလည်မှုလွဲခြင်းများကို ရှင်းလင်း၍မရနိုင်ပေ။ ၎င်းတို့သည် ၎င်းတို့၏ ကိုယ်ပိုင်ကျိုးကြောင်းပြဆိုမှုကို အစဉ်ဟောကြားကြပြီး ၎င်းတို့၏ ကိုယ်ပိုင်အတွေးမှားများကို မပြတ်ပြောဆိုကြသည်။ ဤအရာတွင်လည်း ကောက်ကျစ်ဆိုးယုတ်မှု အနည်းငယ်ရှိသည်မဟုတ်လော။ လူအချို့သည် ဘုရားသခင်နှင့်ပတ်သက်ပြီး အယူအဆများရှိကြသည်။ ၎င်းတို့ထံ သမ္မာတရားကို ကြိမ်ဖန်များစွာ မိတ်သဟာယဖွဲ့ပြီးနောက်တွင် ၎င်းတို့ နားလည်သည်ဟူ၍လည်းကောင်း၊ ၎င်းတို့၏ အယူအဆများက ရှင်းလင်းသွားသည်ဟူ၍လည်းကောင်း ဆိုကြသည်။ သို့တိုင်အောင် ထို့နောက်တွင် ၎င်းတို့သည် ၎င်းတို့၏ အယူအဆများကို ဖက်တွယ်နေဆဲဖြစ်သည်။ အစဉ်သဖြင့် အပျက်သဘောဆောင်ကြပြီး ၎င်းတို့၏ ကိုယ်ပိုင်ဆင်ခြေများကို တင်းကျပ်စွာ ဖက်တွယ်ထားကြသည်။ ဤသည်မှာ ကောက်ကျစ်ဆိုးယုတ်သည်မဟုတ်လော။ ဤအရာသည်လည်း ကောက်ကျစ်ဆိုးယုတ်ခြင်းတစ်မျိုးဖြစ်သည်။ အနှစ်ချုပ်လျှင် ကျိုးကြောင်းမသင့်သည့် တစ်စုံတစ်ခုကို လုပ်ဆောင်ပြီး သမ္မာတရားကို မည်မျှ မိတ်သဟာယဖွဲ့ပါစေ လက်ခံရန် ငြင်းဆန်သောသူသည် ဆိုးညစ်ပြီး အတော်အတန် ကောက်ကျစ်ဆိုးယုတ်သည်။ ကောက်ကျစ်ဆိုးယုတ်သော စိတ်သဘောထားရှိသူများအတွက် ဘုရားသခင်၏ ကယ်တင်ခြင်းကို ခံရရန် မလွယ်ကူပေ။ အဘယ်ကြောင့်ဆိုသော် ၎င်းတို့သည် သမ္မာတရားကို လက်မခံနိုင်သကဲ့သို့ ၎င်းတို့၏ ကောက်ကျစ်ဆိုးယုတ်သော အတွေးမှားများကို လက်လွတ်ရန် ငြင်းဆန်သောကြောင့်ဖြစ်သည်။ အမှန်တကယ်ပင် ၎င်းတို့အတွက် လုပ်ဆောင်၍ရနိုင်သောအရာ တစ်ခုမျှမရှိပေ။

စုစုပေါင်း စိတ်သဘောထားခြောက်ခုကို ငါတို့ ယခု မိတ်သဟာယပြုပြီးဖြစ်သည်။ စိတ်နှလုံးခိုင်မာခြင်း၊ မာနထောင်လွှားခြင်း၊ လှည့်စားခြင်း၊ သမ္မာတရားအား မနှစ်သက်ခြင်း၊ ဆိုးယုတ်ခြင်းနှင့် ကောက်ကျစ်ဆိုးယုတ်ခြင်းတို့ဖြစ်သည်။ ဤစိတ်သဘောထားခြောက်ခုကို စိတ်ဖြာလေ့လာဆွေးနွေးခြင်းက သင်တို့အား စိတ်သဘောထားပြောင်းလဲမှုများနှင့်ပတ်သက်ပြီး အသစ်သော အသိပညာနှင့် နားလည်မှုကို ပေးပြီလော။ စိတ်သဘောထား ပြောင်းလဲမှုများမှာ အဘယ်အရာသာ ဖြစ်သနည်း။ ဤအရာက အပြစ်အနာအဆာတစ်ခုခုကို ဖယ်ရှားခြင်း၊ အပြုအမူတစ်ခုခုကို ပြုပြင်ခြင်း၊ သို့မဟုတ် စရိုက်လက္ခဏာတစ်ခုခုအား ပြောင်းလဲခြင်းကို ဆိုလိုသလော။ လုံးဝ မဟုတ်ပေ။ ဤသို့ဆိုလျှင် ယခု သင်တို့သည် စိတ်သဘောထားက မည်သည့်အရာကို ညွှန်းဆိုသည်ကို အနည်းငယ်ပို၍ ရှင်းလင်းပြီလော။ ဤစိတ်သဘောထားခြောက်ခုကို လူ၏ ဖောက်ပြန်ပျက်စီးသော စိတ်သဘောထားအဖြစ်၊ လူ၏ သဘာဝနှင့် အနှစ်သာရအဖြစ် ဖော်ပြ၍ရနိုင်သလော။ (ဖော်ပြနိုင်ပါသည်။) ဤစိတ်သဘောထားခြောက်ခုသည် အပြုသဘောဆောင်သောအရာများဖြစ်သလော၊ သို့မဟုတ် အပျက်သဘောဆောင်သောအရာများဖြစ်သလော။ (အပျက်သဘောဆောင်သောအရာများဖြစ်သည်။) ၎င်းတို့သည် အလွန်ရိုးရှင်းစွာပင် လူ၏ ဖောက်ပြန်ပျက်စီးသော စိတ်သဘောထားများဖြစ်သည်။ လူ၏ ဖောက်ပြန်ပျက်စီးသော စိတ်သဘောထားနှင့်ဆိုင်သည့် အဓိက ရှုထောင့်များဖြစ်သည်။ ဤဖောက်ပြန်ပျက်စီးသော စိတ်သဘောထားများတွင် ဘုရားသခင်နှင့် သမ္မာတရားအား ရန်မလိုသော စိတ်သဘောထားမရှိပေ။ ထိုစိတ်သဘောထားများထဲမှ မည်သည့်အရာကမျှ အပြုသဘောဆောင်သောအရာတစ်ခု မဟုတ်ပေ။ ထို့ကြောင့် ဤစိတ်သဘောထားခြောက်ခုသည် လက္ခဏာသွင်ပြင် ခြောက်ခုဖြစ်သည်။ ယင်းတို့ကို စုပေါင်းပြီး ဖောက်ပြန်ပျက်စီးသော စိတ်သဘောထားအဖြစ် ညွှန်းဆိုထားခြင်းဖြစ်သည်။ ဖောက်ပြန်ပျက်စီးသော စိတ်သဘောထားများသည် လူ၏ သဘာဝ အနှစ်သာရဖြစ်သည်။ “အနှစ်သာရ”ကို မည်သို့ ရှင်းပြ၍ရနိုင်သနည်း။ အနှစ်သာရသည် လူ၏ သဘာဝကို ရည်ညွှန်းသည်။ လူ၏ သဘာဝဆိုသည်မှာ လူက သူ၏ ဖြစ်တည်မှုအတွက် အမှီပြုသောအရာများ၊ သူနေထိုင်သည့်ပုံစံကို စိုးမိုးသောအရာများကို ဆိုလိုသည်။ လူတို့သည် ၎င်းတို့၏ သဘာဝများဖြင့် အသက်ရှင်ကြသည်။ သင်သည် မည်သည့်အရာကို အသက်ရှင်နေထိုင်သည်ဖြစ်စေ၊ သင်၏ ရည်မှန်းချက်ပန်းတိုင်များနှင့် ဦးတည်ချက်က မည်သည့်အရာဖြစ်စေ၊ မည်သည့်စည်းမျဉ်းများဖြင့် သင် အသက်ရှင်သည်ဖြစ်စေ သင်၏ သဘာဝ အနှစ်သာရက မပြောင်းလဲပေ။ ဤသည်မှာ မငြင်းနိုင်ပေ။ ထို့ကြောင့် သင်သည် သမ္မာတရားကို မပိုင်ဆိုင်သကဲ့သို့ ဤဖောက်ပြန်ပျက်စီးသော စိတ်သဘောထားများကို အမှီပြုပြီး အသက်ရှင်သည့်အခါ၊ သင်အသက်ရှင်နေထိုင်သည့် အရာရာတိုင်းက ဘုရားကို ဆန့်ကျင်လေသည်။ သမ္မာတရားနှင့် ကွဲလွဲပြီး ဘုရားသခင်၏ ရည်ရွယ်ချက်များနှင့် မကိုက်ညီပေ။ သင်သည် ဤအရာကို ယခုနားလည်သင့်သည်။ လူတို့သည် ၎င်းတို့၏ စိတ်သဘောထား မပြောင်းလဲလျှင် ကယ်တင်ခြင်းကို ရယူနိုင်သလော။ (မရယူနိုင်ပါ။) ယင်းမှာ ဖြစ်နိုင်မည်မဟုတ်ပေ။ ဤသို့ဆိုလျှင် လူတို့၏ စိတ်သဘောထားများက မပြောင်းလဲလျှင် ၎င်းတို့သည် ဘုရားသခင်နှင့် သဟဇာတဖြစ်နိုင်သလော။ (မဖြစ်နိုင်ပါ။) ယင်းသည် အလွန်အမင်း ခက်ခဲမည်ဖြစ်သည်။ ဤစိတ်သဘောထားခြောက်ခုနှင့် ပတ်သက်လာသည့်အခါ၊ မည်သည့် စိတ်သဘောထားဖြစ်စေ၊ သင့်တွင် မည်သည့်အရာ ပြသသည်၊ သို့မဟုတ် ဖွင့်ပြသည်ဆိုသည့် အတိုင်းအတာနှင့် မသက်ဆိုင်ဘဲ သင်သည် ဤဖောက်ပြန်ပျက်စီးသော စိတ်သဘောထားများ၏ ကန့်သတ်မှုများမှ သင့်ကိုယ်သင် မလွတ်မြောက်စေနိုင်လျှင် သင့်လုပ်ရပ်များ၏ ရည်ရွယ်ချက်များ၊ သို့မဟုတ် ရည်မှန်းချက်များက မည်သည့်အရာဖြစ်စေ၊ သင်သည် တမင်လုပ်သည်ဖြစ်စေ၊ မလုပ်သည်ဖြစ်စေ သင်လုပ်ဆောင်သည့်အရာအားလုံး၏ သဘာဝက ဘုရားသခင်ကို မလွဲမသွေ ဆန့်ကျင်နေလိမ့်မည်ဖြစ်ပြီးဘုရားသခင်၏ ရှုတ်ချခြင်းကို မလွဲမသွေ ခံရမည်။ ယင်းမှာ အလွန်အမင်း ဆိုးရွားသော အကျိုးဆက်ဖြစ်သည်။ ဘုရားသခင်ရှုတ်ချခြင်းကို ခံရခြင်းသည် ဘုရားသခင်ကို ယုံကြည်သူတိုင်းက အဆုံးစွန် ဆန္ဒရှိသည့်အရာဖြစ်သလော။ (မဟုတ်ပါ။) ဤသည်မှာ လူတို့ ဆန္ဒရှိသည့် အဆုံးသတ် မဟုတ်သောကြောင့် ၎င်းတို့အတွက် လုပ်ဆောင်ရန် အရေးအကြီးဆုံးသောအရာမှာ မည်သည့်အရာဖြစ်သနည်း။ ၎င်းတို့သည် ၎င်းတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားနှင့် ဖောက်ပြန်ပျက်စီးသော အနှစ်သာရကို သိသင့်သည်။ သမ္မာတရားကို နားလည်သင့်သည်။ ထို့နောက် သမ္မာတရားကို လက်ခံသင့်သည်။ ၎င်းတို့အတွက် ဘုရားသခင်က ဖန်တီးပေးသော အခင်းအကျင်းများတွင် ဤဖောက်ပြန်ပျက်စီးသော စိတ်သဘောထားများကို တဖြည်းဖြည်းချင်း၊ နည်းနည်းချင်းစီဖြင့် ဖယ်ရှားသင့်သည်။ ဘုရားသခင်နှင့်လည်းကောင်း၊ သမ္မာတရားနှင့်လည်းကောင်း သဟဇာတဖြစ်ခြင်းကို ရယူသင့်သည်။ ဤသည်မှာ မိမိ၏ စိတ်သဘောထားပြောင်းလဲရန် လမ်းကြောင်းဖြစ်သည်။

ယခင်က မိမိတို့၏ စိတ်သဘောထားပြောင်းလဲခြင်းသည် အလွန်လွယ်ကူပြီး ရိုးရှင်းသည်ဟု ရှုမြင်သောသူများရှိသည်။ ၎င်းတို့က “ဘုရားသခင်အား ဆန့်ကျင်သည့်အရာများကို မပြောရန်၊ သို့မဟုတ် အသင်းတော်အလုပ်ကို အဖျက်အမှောင့်လုပ်မည့် မည်သည့်အရာကိုမျှ မလုပ်ဆောင်ရန် ကိုယ့်ကိုယ်ကိုယ် မဖြစ်မနေခိုင်းစေသရွေ့၊ ငါသည် မှန်ကန်သော အမြင်ရှုထောင့်ရှိသရွေ့၊ ငါ၏ စိတ်နှလုံးသည် မှန်ကန်ပြီး၊ သမ္မာတရားကို အနည်းငယ်ပို၍ နားလည်ကာ ပို၍ အားစိုက်ထုတ်သရွေ့၊ ပို၍ ဆင်းရဲဒုက္ခခံပြီး ပို၍ အဖိုးအခပေးဆပ်သရွေ့ နှစ်အနည်းငယ်ကြာပြီးနောက်တွင် ငါသည် ငါ၏ စိတ်သဘောထားပြောင်းလဲမှုကို သေချာပေါက် ရရှိနိုင်လိမ့်မည်” ဟူ၍ ယုံကြည်ကြသည်။ ဤစကားများသည် ခိုင်လုံသလော။ (မခိုင်လုံပါ။) ၎င်းတို့၏ အမှားသည် မည်သည့်နေရာတွင်ရှိသနည်း။ (၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားကို သိမြင်မှုမရှိပါ။) မိမိ၏ ဖောက်ပြန်ပျက်စီးသော စိတ်သဘောထားကို သိမြင်ခြင်း၏ ရည်ရွယ်ချက်မှာ အဘယ်နည်း။ (ပြောင်းလဲရန်ဖြစ်သည်။) ဤပြောင်းလဲခြင်း၏ အဆုံးသတ်မှာ အဘယ်နည်း။ သမ္မာတရားကို ရရှိရန်ဖြစ်သည်။ သင်၏ စိတ်သဘောထားတွင် ပြောင်းလဲမှုရှိမရှိတိုင်းတာခြင်းသည် သင်၏ လုပ်ရပ်များက သမ္မာတရားနှင့် ကိုက်ညီမှုရှိသလော၊ သမ္မာတရားကို ချိုးဖောက်သလော၊ သင်၏ လုပ်ရပ်များသည် လူသား၏ စိတ်ဆန္ဒမှဖြစ်လာသလော၊ ဘုရားသခင်၏ သတ်မှတ်ချက်များကို ဖြည့်ဆည်းခြင်းမှ ဖြစ်လာသလောဆိုသည်တို့ကို ကြည့်ရှုဖို့ လိုအပ်သည်။ သင်၏ စိတ်သဘောထား ပြောင်းလဲသည့် အတိုင်းအတာကို မြင်ရန်အတွက် သင့်ကိုယ်သင် ဆင်ခြင်သုံးသပ်နိုင်ခြင်းရှိမရှိကိုလည်းကောင်း၊ သင်၏ ဇာတိပကတိ၊ ရည်ရွယ်ချက်များ၊ ရည်မှန်းချက်များ၊ ဆန္ဒများကို စွန့်ပစ်နိုင်ခြင်းရှိမရှိကိုလည်းကောင်း၊ ဖောက်ပြန်ပျက်စီးသော စိတ်သဘောထားတစ်ခုကို သင် ထုတ်ဖော်သောအခါ သမ္မာတရားနှင့်အညီ လက်တွေ့လုပ်ဆောင်နိုင်ခြင်းရှိမရှိကိုလည်းကောင်း ကြည့်ရမည် ဖြစ်သည်။ သမ္မာတရားနှင့် ဘုရားနှုတ်ကပတ်တော်နှင့်အညီ သင် လက်တွေ့လုပ်ဆောင်နိုင်သည့် အရည်အချင်း၏ အတိုင်းအတာနှင့် သင်၏ လက်တွေ့လုပ်ဆောင်မှုသည် သမ္မာတရား၏ စံနှုန်းများဖြင့် အပြည့်အဝ ကိုက်ညီခြင်းရှိမရှိဆိုသည်တို့က သင်၏ စိတ်သဘောထားပြောင်းလဲမှု မည်မျှကြီးမားသည်ဆိုသည်ကို သက်သေပြသည်။ ဤသည်မှာ ထပ်တူအချိုးကျသည်။ ဥပမာအားဖြင့် စိတ်နှလုံးခိုင်မာခြင်း စိတ်သဘောထားကို ကြည့်လော့။ အစတွင် သင်၏ စိတ်သဘောထား၌ ပြောင်းလဲမှုတစ်ခုခုမရှိသောအခါတွင် သင်သည် သမ္မာတရားကို နားမလည်သကဲ့သို့ သင့်တွင် စိတ်နှလုံးခိုင်မာသည့် စိတ်သဘောထားရှိသည်ကိုလည်း သတိမမူမိပေ။ သမ္မာတရားကို သင်ကြားသောအခါ “သမ္မာတရားသည် လူတို့၏ ဒဏ်ရာဒဏ်ချက်များကို အဘယ်သို့ ချပြနိုင်သနည်း”ဟု စဉ်းစားသည်။ ဘုရားနှုတ်ကပတ်တော်များကို သင်ကြားပြီးနောက်တွင် မှန်ကန်သည်ဟု သင်ခံစားရသည်။ သို့သော် တစ်နှစ်၊ နှစ်နှစ်ကြာပြီးနောက်တွင် သင်သည် မည်သည့်အရာကိုမျှ နှလုံးမသွင်းလျှင်၊ မည်သည့်အရာကိုမျှ သင် လက်မခံလျှင် ဤသည်မှာ စိတ်နှလုံးခိုင်မာခြင်းမဟုတ်လော။ နှစ်နှစ်၊ သုံးနှစ်ကြာပြီးနောက် လက်ခံခြင်းမရှိလျှင်လည်းကောင်း၊ သင်၏ အတွင်းတွင် ရှိသော အခြေအနေတွင် ပြောင်းလဲခြင်းမရှိလျှင်လည်းကောင်း၊ သင်၏ တာဝန်ကို ထမ်းဆောင်ရာတွင် နောက်ကျကျန်ခြင်း မရှိသကဲ့သို့ များစွာ ဒုက္ခခံပြီးဖြစ်သော်လည်း သင်၏ စိတ်နှလုံးခိုင်မာသော အခြေအနေကို လုံးဝ မဖြေရှင်းရသေးလျှင်လည်းကောင်း၊ သို့မဟုတ် အနည်းငယ်မျှပင် လျော့နည်းမသွားလျှင်လည်းကောင်း သင်၏ ဤစိတ်သဘောထား လက္ခဏာသွင်ပြင်တွင် ပြောင်းလဲမှုတစ်ခုခုရှိလေပြီလော။ (မရှိပါ။) ဤသို့ဆိုလျှင် သင်သည် အဘယ်ကြောင့် များစွာအလုပ်ရှုပ်ပြီး အလုပ်လုပ်နေသနည်း။ သင် ထိုသို့လုပ်ဆောင်သည့် အကြောင်းရင်းက မည်သည့်အရာဖြစ်စေ သင်သည် ဤမျှအလုပ်ရှုပ်ပြီး ဤမျှအလုပ်လုပ်နေသည့်တိုင် သင်၏ စိတ်သဘောထားတွင် အနည်းငယ်မျှပင် ပြောင်းလဲခြင်းမရှိသောကြောင့် သင်သည် မမြင်မကန်းဖြင့် များစွာအလုပ်ရှုပ်ပြီး အလုပ်လုပ်နေခြင်းဖြစ်သည်။ “ငါသည် သက်သေခံချက် စကားတစ်ခွန်းမျှပင် မပြောနိုင်သည်မှာ အဘယ်သို့ဖြစ်သနည်း။ ငါ၏ အသက်စိတ်သဘောထားသည် လုံးဝ မပြောင်းလဲပါ” ဟု သင့်ကိုယ်သင် ရုတ်တရက် စဉ်းစားသည့် နေ့ရက်သို့ ရောက်လာသည်အထိဖြစ်သည်။ ဤအချိန်တွင် ဤပြဿနာက မည်မျှဆိုးရွားသည်ကို သင်ခံစားရပြီး သင်က “ငါသည် အမှန်ပင် ပုန်ကန်တတ်ပြီး စိတ်နှလုံးခိုင်မာသည်။ သမ္မာတရားကို လိုက်စားသောသူမဟုတ်ပါ။ ငါ၏ စိတ်နှလုံးအတွင်းတွင် ဘုရားသခင်အတွက် နေရာမရှိပါ။ ဤအရာကို ဘုရားအပေါ် ယုံကြည်ခြင်းဟု အဘယ်သို့ဆိုနိုင်သနည်း။ ငါသည် ဘုရားသခင်ကို နှစ်အနည်းငယ် ယုံကြည်ခဲ့သော်လည်း လူ၏ ပုံသဏ္ဌာန်အတိုင်း အသက်ရှင်နေထိုင်ခြင်း မရှိသေးသကဲ့သို့ ငါ၏ စိတ်နှလုံးသည် ဘုရားသခင်နှင့် နီးစပ်ခြင်းလည်း မရှိပေ။ ဘုရားနှုတ်ကပတ်တော်ကိုလည်း ငါ နှလုံးမသွင်းသေးသကဲ့သို့ အမှားတစ်ခုခုကို ငါ ပြုလုပ်သောအခါတွင် အပြစ်တင်သည့်စိတ်တစ်ခုခု၊ သို့မဟုတ် နောင်တရလိုသည့် စိတ်ဆန္ဒမရှိပါ။ ဤသည်မှာ စိတ်နှလုံးခိုင်မာခြင်းမဟုတ်လော။ ငါသည် ပုန်ကန်သည့် သားတစ်ယောက်မဟုတ်လော” ဟု တွေးမိသည်။ သင် စိတ်သောကရောက်သည်။ သင် စိတ်သောကရောက်သည်မှာ မည်သည့်အရာကို ဆိုလိုသနည်း။ သင် နောင်တရလိုသည်ဟု ဆိုလိုသည်။ သင်သည် သင်ကိုယ်တိုင်၏ စိတ်နှလုံးခိုင်မာခြင်းနှင့် ပုန်ကန်ခြင်းကို သတိပြုမိသည်။ ဤအချိန်တွင် သင်၏ စိတ်သဘောထားက စတင်ပြောင်းလဲလာသည်။ သင် သတိမထားမိလိုက်ဘဲ၊ သင်၏ အသိစိတ်အတွင်းတွင် သင်ပြောင်းလဲလိုသည့် အတွေးနှင့် ဆန္ဒအချို့ရှိလေသည်။ ဘုရားသခင်နှင့်ပတ်သက်ပြီး သင့်ကိုယ်သင် ထွက်ပေါက်မရှိသော အခြေအနေတွင်ရှိနေသည်ဟု မမြင်တော့ပေ။ သင်သည် ဘုရားသခင်နှင့် သင်၏ ဆက်ဆံရေးကို တိုးတက်စေလိုသည်ကိုလည်းကောင်း၊ အလွန်ပင် ခေါင်းမာလိုခြင်းမရှိတော့သည်ကိုလည်းကောင်း၊ သင်၏ နေ့စဉ်အသက်တာတွင် ဘုရားနှုတ်ကပတ်တော်များကို လက်တွေ့လုပ်ဆောင်လိုသည်ကိုလည်းကောင်း၊ သမ္မာတရား စည်းမျဉ်းများအဖြစ် လက်တွေ့လုပ်ဆောင်လိုသည်ကိုလည်းကောင်း သင့်ကိုယ်သင် တွေ့ရှိရသည်။ သင့်တွင် ဤအသိတရားရှိသည်။ သင်သည် ဤအရာများကို သတိပြုမိသည်မှာ ကောင်းသော်လည်း၊ ဤသည်မှာ သင်သည် ချက်ချင်း ပြောင်းလဲနိုင်လိမ့်မည်ဟု ဆိုလိုသလော။ (မဆိုလိုပါ။) သင်သည် အတွေ့အကြုံနှင့်ဆိုင်သည့် နှစ်ကာလအချို့ကို ဖြတ်သန်းရမည်။ ထိုအချိန်ကာလအတွင်းတွင် သင်၏ စိတ်နှလုံး၌ ပို၍ပင် ရှင်းလင်းသောအသိ ရှိလိမ့်မည်ဖြစ်ပြီး သင့်၌ ပြင်းထန်သော လိုအပ်ချက်တစ်ခုရှိလိမ့်မည်။ သင်၏ စိတ်နှလုံးတွင် “ဤသည်မှာ မမှန်ကန်ပါ။ ငါသည် အချိန်ဖြုန်းခြင်းကို ရပ်တန့်ရမည်။ သမ္မာတရားကို လိုက်စားရမည်။ သင့်တင့်လျောက်ပတ်သောအရာတစ်ခုကို လုပ်ဆောင်ရမည်။ ယခင်က ငါ၏ သင့်လျော်သော တာဝန်များကို ငါလျစ်လျူရှုနေခဲ့ပြီး အစားအစာ၊ အဝတ်အစားကဲ့သို့သော ရုပ်ဝတ္ထုများကိုသာ စဉ်းစားနေခဲ့သည်။ ကျော်ကြားမှုနှင့် အကျိုးအမြတ်ကိုသာ လိုက်စားနေခဲ့သည်။ ရလဒ်အနေဖြင့် သမ္မာတရားကို ငါ လုံးဝ မရရှိခဲ့ပါ။ ငါသည် ဤအရာကို နောင်တရသည်။ ဝန်ချရမည်ဖြစ်သည်” ဟု တွေးသည်။ ဤအချိန်တွင် သင်သည် ဘုရားသခင်အပေါ် ယုံကြည်ခြင်း၏ မှန်ကန်သောလမ်းကြောင်းပေါ်သို့ စတင်လျှောက်လှမ်းပြီဖြစ်သည်။ လူတို့သည် သမ္မာတရားအား လက်တွေ့လုပ်ဆောင်ခြင်းကို စတင် အာရုံစိုက်သရွေ့ ဤအရာက ၎င်းတို့အား ၎င်းတို့၏ စိတ်သဘောထားပြောင်းလဲခြင်းနှင့် တစ်ဆင့်ပို၍ နီးစပ်စေသည်မဟုတ်လော။ ဘုရားသခင်ကို သင် ယုံကြည်သည်မှာ မည်မျှကြာသည်ဖြစ်စေ သင်ကိုယ်တိုင်၏ စိတ်ရှုပ်ထွေးမှုကို ခံစားသိရှိနိုင်လျှင်လည်းကောင်း၊ သင်သည် အစဉ်သဖြင့် လေလွင့်နေခြင်းသာရှိပြီး နှစ်အတန်ကြာ လေလွင့်နေပြီးနောက်တွင် သင်သည် မည်သည့်အရာမျှမရရှိဘဲ အနှစ်မဲ့ခြင်းကို ခံစားနေရဆဲဖြစ်သည်ဆိုသည်ကို သင် ခံစားသိရှိလျှင်လည်းကောင်း၊ ဤအရာကြောင့် သင်သည် သက်သောင့်သက်သာမရှိဘဲ သင့်ကိုယ်သင် စတင်၍ ဆင်ခြင်သုံးသပ်လျှင်လည်းကောင်း၊ သမ္မာတရားအား မလိုက်စားခြင်းသည် အချိန်ဖြုန်းတီးခြင်းဖြစ်သည်ဟု သင် ခံစားရလျှင်လည်းကောင်း ထိုသို့သောအချိန်တွင် ဘုရားသခင်၏ တိုက်တွန်းအားပေးသောစကားများသည် လူသားအတွက် သူ၏ ချစ်ခြင်းဖြစ်သည်ဟု သင် နားလည်သဘောပေါက်လိမ့်မည်။ ပြီးလျှင် သင်သည် ဘုရားနှုတ်ကပတ်တော်များကို နားမထောင်ခြင်းအတွက်၊ အသိစိတ်နှင့် ဆင်ခြင်တုံတရား အလွန်ကင်းမဲ့သည့်အတွက် သင့်ကိုယ်သင် မုန်းတီးလိမ့်မည်။ သင်သည် နောင်တရလိမ့်မည်။ ထို့နောက်တွင် သင့်ကိုယ်သင် အသစ်တဖန် ပြုမူနေထိုင်လိုလိမ့်မည်ဖြစ်ပြီး၊ ဘုရားသခင်ရှေ့တွင် အမှန်တကယ် အသက်ရှင်လိုလိမ့်မည်။ “ငါသည် ဘုရားသခင်အား ဆက်နာကျင်စေ၍ မဖြစ်တော့ပါ။ ဘုရားသခင်သည် များစွာ ပြောဆိုခဲ့ပြီးဖြစ်သည်။ စကားလုံးတိုင်းက လူသား၏ အကျိုးအတွက်ဖြစ်ပြီး လူသားကို လမ်းမှန် ညွှန်ပြရန်ဖြစ်သည်။ ဘုရားသခင်သည် အလွန် ချစ်ဖွယ်ကောင်းပြီး၊ လူသား၏ ချစ်ခြင်းနှင့် အလွန်ထိုက်တန်သည်” ဟူ၍ သင့်ဘာသာ ပြောလိမ့်မည်။ ဤသည်မှာ လူတို့၏ ပြောင်းလဲခြင်း အစဖြစ်သည်။ ဤသို့ တန်ဖိုးထားခြင်းရှိသည်မှာ အလွန်ပင်ကောင်းသောအရာဖြစ်သည်။ သင်သည် ဤအရာများကိုပင် မသိအောင်ပင် အလွန်ထုံထိုင်းလျှင် သင်သည် ဒုက္ခရောက်ပြီမဟုတ်လော။ ယခုအခါ ဘုရားသခင်အပေါ် ယုံကြည်ခြင်းတွင် အဓိကအချက်သည် ဘုရားနှုတ်ကပတ်တော်များကို ပို၍ ဖတ်ရှုခြင်းဖြစ်သည်ကိုလည်းကောင်း၊ သမ္မာတရားအားနားလည်ခြင်းသည် အားလုံးထဲတွင် အရေးကြီးဆုံးဖြစ်သည်ကိုလည်းကောင်း၊ သမ္မာတရားကို နားလည်ခြင်းနှင့် မိမိကိုယ်ကို သိခြင်းသည် အလွန်အရေးပါသည်ကိုလည်းကောင်း၊ သမ္မာတရားအား လက်တွေ့လုပ်ဆောင်နိုင်ခြင်းနှင့် သမ္မာတရားအား မိမိ၏ စစ်မှန်မှုဖြစ်စေခြင်းသည်သာလျှင် ဘုရားသခင်အပေါ် ယုံကြည်ခြင်း၌ မှန်ကန်သော လမ်းကြောင်းသို့ ဝင်ရောက်ခြင်းဖြစ်သည်ကိုလည်းကောင်း လူတို့ သဘောပေါက်နားလည်ကြသည်။ ဤသို့ဆိုလျှင် သင်တို့၏ စိတ်နှလုံးတွင် ဤအသိပညာနှင့် ခံစားချက်ရှိရန်အတွက် အတွေ့အကြုံနှင့်ဆိုင်သော နှစ်ကာလမည်မျှရှိရမည်ဟု သင်တို့ ထင်သနည်း။ လိမ္မာပါးနပ်သော၊ အသိအမြင်ရှိသော၊ ဘုရားသခင်အတွက် ပြင်းထန်သော ဆန္ဒရှိသောလူတို့ကဲ့သို့သောသူများသည် တစ်နှစ်၊ နှစ်နှစ်ဝန်းကျင်တွင် မိမိတို့ကိုယ်ကို ပြောင်းလဲနိုင်ပြီး ဝင်ရောက်မှုကို စတင်ကောင်းစတင်နိုင်သည်။ သို့သော် နားဝေတိမ်တောင်ဖြစ်သော၊ ထုံထိုင်းပြီး နုံအကာအသိအမြင်မရှိသောသူများသည် တွေဝေလျက်ဖြင့် သုံးနှစ်၊ သို့မဟုတ် ငါးနှစ် ကုန်ဆုံးသွားမည်ဖြစ်ပြီး ၎င်းတို့သည် မည်သည့်အရာကိုမျှ မရရှိသေးသည်ကို သတိပြုမိမည်မဟုတ်ပေ။ ၎င်းတို့သည် ၎င်းတို့၏ တာဝန်များကို စိတ်ထက်သန်မှုဖြင့် ထမ်းဆောင်လျှင် ၎င်းတို့သည် တွေဝေလျက်ဖြင့် ဆယ်နှစ်ကျော်အထိ ကုန်ဆုံးသွားနိုင်ပြီး သိသာသော အကျိုးများကို မဖြစ်စေနိုင်သေး သို့မဟုတ် ၎င်းတို့၏ အတွေ့အကြုံဆိုင်ရာ သက်သေခံချက်များကို မပြောနိုင်ဘဲ ရှိနေနိုင်သေးသည်။ ၎င်းတို့သည် အဝေးသို့ စေလွှတ်ခြင်းခံရသည့်၊ သို့မဟုတ် ဖယ်ရှားရှင်းလင်းခြင်းခံရသည့်အခါမှသာ နောက်ဆုံးတွင် နိုးထလာပြီး “ငါ့တွင် အမှန်တကယ်ပင် သမ္မာတရား စစ်မှန်မှုလုံးဝမရှိပါ။ ငါသည် အမှန်ပင် သမ္မာတရားကို လိုက်စားသူတစ်ယောက်မဟုတ်ခဲ့ပါ” ဟု မိမိကိုယ်ကို စဉ်းစားလိမ့်မည်။ ၎င်းတို့၏ နိုးထမှုသည် ဤအချိန်တွင် အနည်းငယ်နောက်ကျနေသည် မဟုတ်လော။ လူအချို့သည် တွေဝေလျက် လေလွင့်နေကြပြီး ဘုရားသခင် ကြွလာသည့်နေ့ကို စဉ်ဆက်မပြတ် မျှော်လင့်နေကြသော်လည်း သမ္မာတရားအား လုံးဝ မလိုက်စားကြပေ။ ရလဒ်အနေဖြင့် ၎င်းတို့သည် မည်သည့်အကျိုးမျှ မရရှိဘဲ၊ သို့မဟုတ် မည်သည့်သက်သေခံချက်ကိုမျှ မမျှဝေနိုင်ဘဲ ဆယ်နှစ်ကျော်ကုန်ဆုံးသွားသည်။ ၎င်းတို့သည် ပြင်းထန်စွာ ပြုပြင်ခြင်းနှင့်သတိပေးခြင်းကို ခံရသောအခါမှသာ နောက်ဆုံး၌ ဘုရားနှုတ်ကပတ်တော်က ၎င်းတို့၏ စိတ်နှလုံးအား ထိုးဖောက်သည်ကို ခံစားရသည်။ ၎င်းတို့၏ စိတ်နှလုံးသည် မည်မျှ ခိုင်မာလိုက်လေသနည်း။ ၎င်းတို့အနေဖြင့် ပြုပြင်ခြင်း၊ အပြစ်ဒဏ်ပေးခြင်းကို မခံရခြင်းသည် အဘယ်သို့ဖြစ်ပြီး အဆင်ပြေရသနည်း။ ၎င်းတို့အနေဖြင့် ပြင်းထန်စွာ ပဲ့ပြင်ဆုံးမမှု မခံရခြင်းသည် အဘယ်သို့ အဆင်ပြေနေရသနည်း။ ၎င်းတို့အား သတိမူမိစေရန်၊ တုံ့ပြန်မှုရှိစေရန် မည်သည့်အရာကို လုပ်ဆောင်ရမည်နည်း။ သမ္မာတရားကို မလိုက်စားသောသူတို့သည် ခေါင်းတလားကို မမြင်ရခင်အထိ မျက်ရည်ကျမည်မဟုတ်ပေ။ ၎င်းတို့သည် မကောင်းဆိုးဝါးဆန်ပြီး ဆိုးယုတ်သောအရာ အများအပြားကို လုပ်ဆောင်ပြီးသည့်အခါမှသာ အသိတရားဝင်လာကြပြီး “ဘုရားသခင်အပေါ် ငါ၏ ယုံကြည်မှုက ပြီးဆုံးသွားပြီလော။ ဘုရားသခင်က ငါ့အား အလိုမရှိတော့သလော။ ငါသည် ရှုတ်ချခြင်းခံရပြီးဖြစ်သလော” ဟူ၍ မိမိတို့ဘာသာ ပြောဆိုကြသည်။ ၎င်းတို့သည် စတင်ဆင်ခြင်သုံးသပ်လာကြသည်။ ၎င်းတို့ အပျက်သဘောဆောင်သောအချိန်တွင် ဘုရားသခင်အား ယုံကြည်ခဲ့သည့် ဤနှစ်များအားလုံးသည် အလဟဿဖြစ်သည်ဟု ခံစားရပြီး မကျေမချမ်းမှုဖြင့် ပြည့်နေကြသည်။ မိမိတို့ကိုယ်ကို မျှော်လင့်ချက်မရှိတော့ဟူ၍ လက်လျှော့ဖို့ ဆန္ဒရှိကြသည်။ သို့သော် ၎င်းတို့ အသိစိတ်ဝင်လာသောအခါ “ငါသည် ကိုယ့်ကိုယ်ကိုယ် ထိခိုက်နေခြင်းသာမဟုတ်လော။ ငါ ပြန်၍ ကြိုးစားရမည်။ ငါသည် သမ္မာတရားကို မချစ်ဟု အပြောခံရသည်။ အဘယ်ကြောင့် ဤသို့ အပြောခံရသနည်း။ သမ္မာတရားကိုငါအဘယ်သို့ မချစ်သနည်း။ အို မဟုတ်သေးပါ။ ငါသည် သမ္မာတရားကို မချစ်ရုံမကဘဲ ငါနားလည်သည့် သမ္မာတရားများကိုပင် လက်တွေ့မလုပ်ဆောင်နိုင်ပါ။ ဤသည်မှာ သမ္မာတရားအား မနှစ်သက်ခြင်း၏ သရုပ်သကန်တစ်ခု ဖြစ်သည်” ဟူ၍ သဘောပေါက်လာသည်။ ဤသို့ စဉ်းစားလျက် ၎င်းတို့သည် အတော်အတန် နောင်တကြီးစွာရကြပြီး အတန်ငယ်ကြောက်ရွံ့ခြင်းလည်းရှိကြသည်။ “ငါသည် ဤသို့ဆက်လက် လုပ်ဆောင်နေလျှင် သေချာပေါက် အပြစ်ဒဏ်ပေးခြင်းခံရမည်။ မဖြစ်သေးပါ။ ငါ လျင်မြန်စွာ နောင်တရရမည်။ ဘုရားသခင်၏ စိတ်သဘောထားကို ပုန်ကန်ပြစ်မှား၍မရပါ” ဟူ၍ ဖြစ်သည်။ ဤအချိန်တွင် ၎င်းတို့၏ စိတ်နှလုံးခိုင်မာခြင်းအဆင့်က လျော့ကျသွားသလော။ ယင်းမှာအပ်တစ်ချောင်းက ၎င်းတို့၏ နှလုံးကို ထိုးဖောက်သွားသကဲ့သို့ဖြစ်သည်။ ၎င်းတို့သည် တစ်စုံတစ်ခုကို ခံစားရသည်။ သင်သည် ဤခံစားချက် ဖြစ်သောအခါ သင်၏ စိတ်နှလုံးသည် နှိုးဆွခြင်းခံရပြီး သမ္မာတရားကို စတင်စိတ်ဝင်စားလာသည်။ အဘယ်ကြောင့် ဤစိတ်ဝင်စားမှုရှိသနည်း။ သမ္မာတရားကို သင်လိုအပ်သောကြောင့်ဖြစ်သည်။ သမ္မာတရားမရှိလျှင် သင် ပြုပြင်ခြင်းခံရသောအခါ ကျိုးနွံနာခံနိုင်ခြင်းမရှိ၊ သို့မဟုတ် သမ္မာတရားကို လက်ခံနိုင်ခြင်းမရှိသကဲ့သို့ စမ်းသပ်ခြင်းခံရသောအခါ သင် ခိုင်မာစွာ မရပ်တည်နိုင်ပေ။ သင်သည် ခေါင်းဆောင်ဖြစ်လာမည်ဆိုလျှင် အယောင်ဆောင်ခေါင်းဆောင်ဖြစ်ခြင်းနှင့် အန္တိခရစ်၏ လမ်းကြောင်းအား လျှောက်ခြင်းကို ရှောင်ကြဉ်နိုင်မည်လော။ ရှောင်ကြဉ်နိုင်မည်မဟုတ်ပေ။ သင်သည် အဆင့်အတန်းရှိခြင်း၊ အခြားလူများ၏ ချီးမွမ်းမှုကို ခံရခြင်းတို့အား ကျော်လွှားနိုင်သလော။ သင်နှင့်ပါရှိသည့် အခြေအနေများ သို့မဟုတ် စုံစမ်းသွေးဆောင်မှုများကို သင် အောင်မြင်ကျော်လွှားနိုင်သလော။ သင်သည် သင့်ကိုယ်သင် အလွန်ပင်သိပြီး နားလည်ကာ “ကျွန်ုပ်သည် သမ္မာတရားကို နားမလည်လျှင် ဤအရာအားလုံးကို မအောင်မြင်နိုင်ပါ။ ကျွန်ုပ်သည် အမှိုက်ဖြစ်သည်။ မည်သည့်အရာကိုမျှ မစွမ်းဆောင်နိုင်ပါ” ဟု ပြောလိမ့်မည်။ ဤသည်မှာ မည်သည့် စိတ်နေစိတ်ထားမျိုးဖြစ်သနည်း။ ဤသည်မှာ သမ္မာတရားကို လိုအပ်ခြင်းဖြစ်သည်။ သင်သည် လိုအပ်မှုရှိနေသောအခါတွင်၊ သင်သည် အကူအညီမဲ့ဆုံးဖြစ်နေသောအချိန်တွင် သမ္မာတရားကိုသာ မှီခိုအားထားချင်လိမ့်မည်။ အခြားမည်သူ့ကိုမျှ မှီခို၍ မရနိုင်သကဲ့သို့သမ္မာတရားကို မှီခိုခြင်းကသာ သင်၏ ပြဿနာများကို ဖြေရှင်းနိုင်ကြောင်း၊ ပြုပြင်ခြင်း၊ စမ်းသပ်ခြင်း၊ စုံစမ်းသွေးဆောင်ခြင်းတို့ကို ဖြတ်သန်းနိုင်ဖို့ရန် သင့်အား ကူညီပြီး မည်သည့်အခြေအနေကိုမဆို ဖြတ်သန်းနိုင်ရန် သင့်အား ကူညီပေးကြောင်းကို သင် ခံစားရလိမ့်မည်။ သမ္မာတရားအား သင် မှီခိုလေလေ၊ သမ္မာတရားသည် ကောင်းမွန်သည်၊ အသုံးဝင်သည်၊ သင့်အတွက် အလွန်ပင် အထောက်အကူဖြစ်သည်၊ သင်၏ အခက်အခဲအားလုံးကို ဖြေရှင်းနိုင်သည်ဟု ခံစားရလေလေဖြစ်လိမ့်မည်။ ထိုသို့သော အချိန်များတွင် သင်သည် သမ္မာတရားကို တမ်းတလာလိမ့်မည်။ လူတို့သည် ဤအခြေအနေသို့ ရောက်သွားသည့်အခါ၊ ၎င်းတို့၏ ဖောက်ပြန်ပျက်စီးသော စိတ်သဘောထားသည် စတင်လျော့နည်းလာသလော၊ သို့မဟုတ် နည်းနည်းချင်း ပြောင်းလဲသလော။ သမ္မာတရားကို စတင်နားလည်ပြီး လက်ခံသည့်အချိန်မှစ၍ အမှုအရာများကို လူတို့မြင်သည့် ပုံစံသည် စတင်ပြောင်းလဲလာပြီး ထို့နောက်တွင် ၎င်းတို့၏ စိတ်သဘောထားသည်လည်း ပြောင်းလဲလာလေသည်။ ဤသည်မှာ နှေးကွေးသော ဖြစ်စဉ်ဖြစ်သည်။ အစောပိုင်းအဆင့်များတွင် လူတို့သည် ဤသေးငယ်သော အပြောင်းအလဲများကို မသိမြင်နိုင်ပေ။ သို့သော် ၎င်းတို့သည် သမ္မာတရားကို အမှန်တကယ်နားလည်ပြီး လက်တွေ့လုပ်ဆောင်နိုင်သောအခါ မရှိမဖြစ်လိုအပ်သော အပြောင်းအလဲများ စတင်ဖြစ်ပေါ်လာပြီး ထိုသို့သော အပြောင်းအလဲများကို ၎င်းတို့ ခံစားနိုင်ကြသည်။ လူတို့သည် သမ္မာတရားကို စတင်တောင့်တပြီး သမ္မာတရားကို ရရှိရန် ဆာငတ်ကာ သမ္မာတရားကို ရှာဖွေလိုသောအချိန်မှစ၍ ၎င်းတို့အပေါ်တွင် တစ်စုံတစ်ခု ဖြစ်ပျက်သည့်အချိန်အထိတိုင်၊ သမ္မာတရားအပေါ် ၎င်းတို့၏ သိနားလည်မှုအရ၊ ၎င်းတို့သည် သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်၏ ရည်ရွယ်ချက်များကို ဖြည့်ဆည်းနိုင်ကြလေသည်။ ၎င်းတို့၏ ကိုယ်ပိုင်အလိုဆန္ဒအတိုင်း မလုပ်ဆောင်ဘဲနေနိုင်ပြီး ၎င်းတို့၏ ရည်ရွယ်ချက်များကို ကျော်လွှားနိုင်သည်။ ၎င်းတို့၏ ကိုယ်ပိုင် မာနထောင်လွှား၊ ပုန်ကန်တတ်သည့်၊ စိတ်နှလုံးခိုင်မာပြီး သစ္စာဖောက်တတ်သော စိတ်နှလုံးကို ကျော်လွှားနိုင်သည်။ ထို့နောက်တွင် ဖြည်းဖြည်းချင်းဖြင့် သမ္မာတရားသည် ၎င်းတို့၏ အသက်ဖြစ်သည် မဟုတ်လော။ သမ္မာတရားက သင်၏ အသက်ဖြစ်လာသောအခါ သင့်အတွင်းတွင်ရှိသော မာနထောင်လွှား၊ ပုန်ကန်တတ်သည့်၊ စိတ်နှလုံးခိုင်မာပြီး၊ သစ္စာဖောက်တတ်သော စိတ်သဘောထားများသည် သင်၏ အသက်ဖြစ်ခြင်းမှ ရပ်တန့်သွားပြီး သင့်အား မထိန်းချုပ်နိုင်တော့ပေ။ ပြီးလျှင် ဤအချိန်တွင် သင်၏ ကျင့်ကြံပြုမူမှုကို မည်သည့်အရာက ဦးဆောင်လမ်းပြသနည်း။ ဘုရားနှုတ်ကပတ်တော်ဖြစ်သည်။ ဘုရားနှုတ်ကပတ်တော်က သင်၏ အသက်ဖြစ်လာသောအခါ ပြောင်းလဲမှုတစ်ခုရှိသလော။ (ရှိပါသည်။) ထို့နောက်တွင် သင်သည် ပြောင်းလဲလေလေ၊ အခြေအနေများက ကောင်းလာလေလေဖြစ်သည်။ ဤသည်မှာ လူတို့၏ စိတ်သဘောထားပြောင်းလဲသည့် ဖြစ်စဉ်ဖြစ်သည်။ ဤအကျိုးတရားကို စွမ်းဆောင်ရရှိခြင်းက အချိန်ကြာမြှင့်သည်။

စိတ်သဘောထားပြောင်းလဲခြင်းများက အချိန်မည်မျှကြာသည်ဆိုသည်မှာ လူအပေါ်တွင် မူတည်သည်။ ဤအတွက် ပုံသေသတ်မှတ်ထားသော အချိန်ကန့်သတ်ချက် မရှိပေ။ သမ္မာတရားကို ချစ်ပြီး သမ္မာတရားကို လိုက်စားသောသူတစ်ယောက်ဖြစ်လျှင် သူ၏ စိတ်သဘောထားပြောင်းလဲမှုများကို ခုနစ်နှစ်၊ ရှစ်နှစ်၊ သို့မဟုတ် ဆယ်နှစ်အတွင်း မြင်ရလိမ့်မည်။ သာမန်အစွမ်းအစရှိပြီး သမ္မာတရားကိုလည်း လိုက်စားလိုစိတ်ရှိလျှင် ဆယ်ငါးနှစ်၊ သို့မဟုတ် နှစ်နှစ်ဆယ်ကြာပြီးမှသာ သူ၏ စိတ်သဘောထား၌ ပြောင်းလဲမှုများကို မြင်ရနိုင်သည်။ အဓိကအချက်မှာ သမ္မာတရားကို လိုက်စားရန် ထိုသူ၏ စိတ်ခိုင်မာမှုဖြစ်ပြီး သူသည် မည်မျှ အသိအမြင်ရှိသည်ဆိုသည်တို့ဖြစ်သည်။ ဤအရာတို့သည် အဆုံးအဖြတ်ပေးသော အချက်များဖြစ်သည်။ ဖောက်ပြန်ပျက်စီးသည့် စိတ်သဘောထား အမျိုးအစားတိုင်းက လူတိုင်းတွင် မတူညီသော အတိုင်းအတာအမျိုးမျိုးဖြင့် တည်ရှိသည်။ ထိုအရာအားလုံးသည် လူ၏ သဘာဝဖြစ်ပြီး အားလုံးက နက်ရှိုင်းစွာ အမြစ်တွယ်နေသည်။ သို့ရာတွင် သမ္မာတရားအား လိုက်စားခြင်း၊ လက်တွေ့လုပ်ဆောင်ခြင်းအားဖြင့်လည်းကောင်း၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း၊ ပြုပြင်ခြင်း၊ စမ်းသပ်မှုနှင့် စစ်ဆေးမှုကို လက်ခံခြင်းအားဖြင့်လည်းကောင်း ပြောင်းလဲမှုအတိုင်းအတာအမျိုးမျိုးကို စိတ်သဘောထားတိုင်းတွင် ရရှိနိုင်သည်။ လူအချို့က “ဤသို့ဆိုလျှင် စိတ်သဘောထားပြောင်းလဲမှုများသည် အချိန်နှင့်သာ သက်ဆိုင်သည်မဟုတ်လော။ အချိန်ကျလာသောအခါ စိတ်သဘောထားပြောင်းလဲမှုများက မည်သည့်အရာဖြစ်သည်ကို ကျွန်ုပ်သိပြီး ဝင်ရောက်နိုင်စွမ်းရှိလိမ့်မည်” ဟု ဆိုကြသည်။ ဤသည်မှာ မှန်ကန်သလော။ (မမှန်ပါ။) လုံးဝ မမှန်ပေ။ စိတ်သဘောထားပြောင်းလဲခြင်းကို ရရှိရန်အတွက် လိုအပ်သမျှမှာ အချိန်သာဖြစ်လျှင် ၎င်းတို့၏ တစ်ဘဝလုံး ဘုရားသခင်ကို ယုံကြည်ခဲ့သော ထိုလူများအားလုံးသည် ၎င်းတို့၏ စိတ်သဘောထားပြောင်းလဲမှုများကို အလိုအလျောက် ရရှိခဲ့သင့်ပေသည်။ သို့သော် အမှန်တကယ်တွင် အမှုအရာများက ဤသို့ဖြစ်သလော။ ဤလူတို့သည် သမ္မာတရားကို ရရှိခဲ့သလော။ ၎င်းတို့၏ စိတ်သဘောထားပြောင်းလဲခြင်းကို ရရှိခဲ့သလော။ မရရှိခဲ့ပေ။ ဘုရားသခင်ကို ယုံကြည်သူတို့သည် နွားထီးတစ်ကောင်၏ အမွှေးများလောက် များပြားသည်။ သို့သော် စိတ်သဘောထားပြောင်းလဲသူများသည် ဦးချိုတစ်ချောင်းရှိသော ဒဏ္ဍာရီလာမြင်းလောက် ရှားပါးသည်။ လူတို့၏ စိတ်သဘောထား အမှန်တကယ် ပြောင်းလဲရန်အတွက် ၎င်းတို့သည် သမ္မာတရားအား လိုက်စားခြင်းကို အမှီပြုရမည်။ ၎င်းတို့သည် သန့်ရှင်းသောဝိညာဉ်တော်၏ လုပ်ဆောင်မှုကို အမှီပြုခြင်းအားဖြင့် စုံလင်စေခြင်းခံရသည်။ စိတ်သဘောထားပြောင်းလဲမှုများကို သမ္မာတရားအား လိုက်စားခြင်းမှတစ်ဆင့် စွမ်းဆောင်ရရှိပေသည်။ တစ်ဖက်တွင် လူတို့သည် အဖိုးအခပေးဆပ်ရမည်။ သမ္မာတရားအား လိုက်စားခြင်းနှင့်ပတ်သက်လာသည့်အခါ အဖိုးအခပေးဆပ်ရမည်ဖြစ်ပြီး သမ္မာတရားကို ရရှိရန်အတွက် ဆင်းရဲဒုက္ခပမာဏမည်မျှပင်မဆို နည်းလွန်းသည်ဟူ၍ မရှိပေ။ ထို့အပြင် သန့်ရှင်းသောဝိညာဉ်တော်က အလုပ်လုပ်ပြီး ၎င်းတို့ကို စုံလင်စေရန်အတွက် ဘုရားသခင်က ၎င်းတို့ကို မှန်ကန်သော လူအမျိုးအစားအဖြစ်လည်းကောင်း၊ ကြင်နာသနားတတ်သော သူအဖြစ်လည်းကောင်း၊ ဘုရားသခင်ကို အမှန်တကယ်ချစ်သော သူအဖြစ်လည်းကောင်း အတည်ပြုပေးရမည်ဖြစ်သည်။ လူတို့၏ ပူးပေါင်းဆောင်ရွက်ခြင်းသည် မရှိမဖြစ်သော်လည်း သန့်ရှင်းသောဝိညာဉ်တော်၏ လုပ်ဆောင်မှုကို ရရှိခြင်းသည် ပို၍ပင် အရေးပါသည်။ လူတို့သည် သမ္မာတရားကို မလိုက်စားလျှင်၊ သို့မဟုတ် မချစ်လျှင်၊ ဘုရားသခင်အား ချစ်ဖို့ မဆိုထားနှင့် ဘုရားသခင်၏ ရည်ရွယ်ချက်များကို အလေးထားမှုပြုရန်ပင် လုံးဝ မသိလျှင်လည်းကောင်း၊ အသင်းတော်၏ အလုပ်အပေါ် ဝန်ထမ်းလိုစိတ်မရှိလျှင်လည်းကောင်း၊ သူတစ်ပါးတို့အပေါ် ချစ်ခြင်းမရှိလျှင်လည်းကောင်း၊ ပြီးလျှင် အထူးသဖြင့် ၎င်းတို့သည် တာဝန်ထမ်းဆောင်သောအခါ သစ္စာစောင့်သိခြင်းမရှိလျှင်လည်းကောင်း ၎င်းတို့သည် ဘုရားသခင်၏ အလွန်ချစ်မြတ်နိုးရသောသူများမဟုတ်ဘဲ ဘုရားသခင်၏ စုံလင်စေခြင်းကို မည်သည့်အခါမျှ မခံရနိုင်ပေ။ ထို့ကြောင့် လူတို့သည် ကြောင်းကျိုးမမြင်သော အခိုင်အမာပြောဆိုခြင်းများ မပြုလုပ်ရဘဲ ဘုရားသခင်၏ ရည်ရွယ်ချက်များကို နားလည်ရမည်။ ဘုရားသခင်က မည်သည့်အရာကို ပြောသည်ဖြစ်စေ၊ လုပ်ဆောင်သည်ဖြစ်စေ ကျိုးနွံနာခံနိုင်ရမည်။ အသင်းတော်အလုပ်ကို ကာကွယ်နိုင်ရမည်။ ၎င်းတို့၏ စိတ်နှလုံးများက မှန်ကန်ရမည်။ သို့မှသာ သန့်ရှင်းသော ဝိညာဉ်တော်က အလုပ်လုပ်နိုင်သည်။ လူတို့သည် ဘုရားသခင်၏ စုံလင်စေခြင်းကို လိုက်စားလိုလျှင် ဘုရားသခင်ကို ချစ်သည့် စိတ်နှလုံး၊ ဘုရားသခင်ကို ကျိုးနွံနာခံသည့် စိတ်နှလုံး၊ ဘုရားသခင်ကို ကြောက်ရွံ့သည့် စိတ်နှလုံးရှိရမည်။ မိမိတို့၏ တာဝန်ကို ထမ်းဆောင်သောအခါ ဘုရားသခင်အပေါ် သစ္စာစောင့်သိရမည်။ ဘုရားသခင်အား ကျေနပ်စေရမည်။ ထိုအခါမှသာ ၎င်းတို့သည် သန့်ရှင်းသောဝိညာဉ်တော်၏ လုပ်ဆောင်မှုကို ရရှိနိုင်လိမ့်မည်။ လူတို့သည် သန့်ရှင်းသောဝိညာဉ်တော်၏ လုပ်ဆောင်မှုရှိသောအခါ၊ ဘုရားနှုတ်ကပတ်တော်များကို ဖတ်သောအခါတွင် ဉာဏ်အလင်းပွင့်ကြသည်။ ၎င်းတို့၏ တာဝန်ကို ထမ်းဆောင်ရာတွင် သမ္မာတရားနှင့် စည်းမျဉ်းများကို လက်တွေ့လုပ်ဆောင်ရန် လမ်းကြောင်းရှိကြသည်။ ၎င်းတို့ ဒုက္ခရောက်သောအခါ ဘုရားသခင်က ၎င်းတို့ကို လမ်းပြပေးသည်။ ၎င်းတို့သည် မည်မျှဆင်းရဲဒုက္ခခံရပါစေ ၎င်းတို့၏ စိတ်နှလုံးများက ဝမ်းမြောက်ပြီး အေးချမ်းသည်။ ဤပုံစံဖြင့် သန့်ရှင်းသောဝိညာဉ်တော်၏ လမ်းပြမှုကို ဆယ်နှစ်၊ သို့မဟုတ် နှစ်နှစ်ဆယ်ကြာ ဖြတ်သန်းသောအခါ ၎င်းတို့ကိုယ်တိုင်ပင် သတိမထားမိဘဲ ၎င်းတို့ ပြောင်းလဲသွားလိမ့်မည်။ လျင်မြန်စွာ ပြောင်းလဲလေလေ၊ ငြိမ်သက်ခြင်းကို လျင်မြန်စွာ ရရှိလေလေဖြစ်သည်။ လျင်မြန်စွာ ပြောင်းလဲလေလေ၊ ၎င်းတို့သည် လျင်မြန်စွာ ပျော်ရွှင်ရလေလေဖြစ်သည်။ လူတို့၏ စိတ်သဘောထားပြောင်းလဲသောအခါမှသာ စစ်မှန်သော ငြိမ်သက်ခြင်းနှင့် ဝမ်းမြောက်ခြင်းကို ၎င်းတို့ ရှာတွေ့နိုင်သည်။ ထိုအခါမှသာ အမှန်တကယ် ပျော်ရွှင်သော ဘဝများကို အသက်ရှင်နေထိုင်နိုင်သည်။ သမ္မာတရားကို မလိုက်စားသောသူတို့သည် ဝိညာဉ်ရေးရာ ငြိမ်သက်ခြင်း၊ သို့မဟုတ် ဝမ်းမြောက်ခြင်းမရှိပေ။ ၎င်းတို့၏ နေ့ရက်များသည် ပို၍ပင် အနှစ်မဲ့လာပြီး သည်းခံရန် အစဉ်ပို၍ ခက်ခဲလာသည်။ ဘုရားသခင်ကို ယုံကြည်သော်လည်း သမ္မာတရားကို မလိုက်စားသောသူတို့အတွက် ၎င်းတို့၏ နေ့ရက်များသည် နာကျင်မှုနှင့် ဆင်းရဲဒုက္ခတို့ဖြင့် ပြည့်နေသည်။ ထို့ကြောင့် လူတို့သည် ဘုရားသခင်ကို ယုံကြည်သောအခါ သမ္မာတရားကို ရရှိခြင်းထက် မည်သည့်အရာကမျှ ပိုအရေးမကြီးပေ။ သမ္မာတရားအား ရရှိခြင်းသည် အသက်ကို ရရှိခြင်းဖြစ်သည်။ သမ္မာတရားကို စောစီးစွာ ရရှိလေလေ၊ ကောင်းလေလေဖြစ်သည်။ သမ္မာတရားမရှိလျှင် လူတို့၏ ဘဝများသည် အနှစ်မရှိပေ။ သမ္မာတရားအား ရရှိခြင်းသည် ငြိမ်သက်ခြင်းနှင့် ဝမ်းမြောက်ခြင်းကို တွေ့ရှိခြင်း၊ ဘုရားသခင်ရှေ့တွင် အသက်ရှင်နိုင်ခြင်း၊ သန့်ရှင်းသောဝိညာဉ်တော်၏ လုပ်ဆောင်မှုအားဖြင့် ဉာဏ်အလင်းပွင့်ခြင်း၊ လမ်းပြမှုခံရခြင်း၊ ဦးဆောင်ခံရခြင်းတို့ဖြစ်သည်။ ၎င်းတို့၏ စိတ်နှလုံးတွင် ပိုပို၍ အလင်းရှိလာလိမ့်မည်ဖြစ်ပြီး ဘုရားသခင်အပေါ် ၎င်းတို့၏ ယုံကြည်မှုသည် အစဉ်ပို၍ ကြီးထွားလာလိမ့်မည်။ ဤသို့ဆိုလျှင် ယခုတွင် စိတ်သဘောထားပြောင်းလဲခြင်းနှင့် ဆက်စပ်သော သမ္မာတရားသည် သင်တို့အတွက် ပို၍ ရှင်းလင်းသလော။ (ရှင်းလင်းပါသည်။ ယခုတွင် ကျွန်ုပ်တို့ နားလည်ပြီဖြစ်သည်။) ဤအရာသည် သင်တို့အတွက် အမှန်ပင် ရှင်းလင်းလျှင် သင်တို့တွင် လမ်းကြောင်းရှိပြီး။ သမ္မာတရားအား လိုက်စားခြင်းတွင် မည်သို့ ထိရောက်မှုရှိရမည်ကို သင်တို့ သိပေသည်။

၂၀၁၇ ခုနှစ်၊ ဧပြီလ ၂၈ ရက်


သမ္မာတရားစစ်မှန်မှု ဆိုသည်မှာ အဘယ်နည်း။

ဘုရားသခင်ကို ယုံကြည်သောလူများစွာ ရှိသော်လည်း သမ္မာတရား လိုက်စားသောသူ အနည်းအကျဉ်းသာ ရှိ၏။ လူတစ်ယောက်သည် သမ္မာတရားကို လိုက်စားခြင်းရှိမရှိ သင် မည်သို့ သိမြင်နိုင်သနည်း။ လူတစ်ယောက်သည် သမ္မာတရားကို လိုက်စားသောသူဟုတ်မဟုတ် သင် မည်သို့ အကဲဖြတ်နိုင်သနည်း။ ဘုရားသခင်ကို ခုနစ်နှစ်၊ ရှစ်နှစ်ကြာ ယုံကြည်ခဲ့သောသူတစ်ယောက်ရှိသည်ဆိုပါစို့။ ထိုသူသည် များစွာသော စကားများနှင့် အယူဝါဒများကို ပြောဆိုနိုင်သည်။ ၎င်း၏ ပါးစပ်တွင် ဝိညာဉ်ရေးရာဝေါဟာရများ ပြည့်နေသည်။ သူတစ်ပါးတို့ကို မကြာခဏ ကူညီသည်။ အလွန်ပင် စိတ်အားထက်သန်သည့်ပုံစံ ရှိသည်။ အရာဝတ္ထုများကို စွန့်လွှတ်နိုင်သည်။ သူ၏ တာဝန်များကို အလွန်တက်ကြွထက်သန်စွာ ထမ်းဆောင်သည်။ သို့တိုင်အောင် လူတို့က ထိုသူသည် မိမိ၏ အသက်စိတ်သဘောထားတွင် ပြောင်းလဲမှုတစ်ခုရှိသည်ကို မြင်ဖို့ မဆိုထားနှင့်၊ သမ္မာတရားများစွာအား လက်တွေ့လုပ်ဆောင်ခြင်းကိုဖြစ်စေ၊ အသက်ဝင်ရောက်မှုဆိုင်ရာ စစ်မှန်သော အတွေ့အကြုံများကို ဆွေးနွေးနိုင်ခြင်းကိုဖြစ်စေ မမြင်တွေ့နိုင်ချေ။ ဤသို့သောလူတစ်ယောက်သည် သမ္မာတရားကို မလိုက်စားဟု အသေအချာဆိုနိုင်သည်။ လူတစ်ယောက်သည် သမ္မာတရားကို စစ်မှန်စွာ ချစ်လျှင် အမှုအရာများကို အချိန်တစ်ခုကြာပြီးနောက်တွင် သူ၏ နားလည်မှုနှင့်ပတ်သက်ပြီး ပြောဆိုနိုင်လိမ့်မည်ဖြစ်ပြီး အနည်းဆုံးအနေဖြင့် အချို့အရာများတွင် စည်းမျဉ်းများနှင့်အညီ ဆောင်ရွက်နိုင်လိမ့်မည်။ ထိုသူသည် အသက်ဝင်ရောက်မှု၏ အတွေ့အကြုံအချို့ရှိလိမ့်မည်။ အနည်းဆုံးအနေဖြင့် အပြုအမူပြောင်းလဲမှုအချို့ကို ပြသလိမ့်မည်။ သမ္မာတရားကို လိုက်စားသောသူတို့သည် အစဉ်တိုးတက်နေသော ဝိညာဉ်ဆိုင်ရာ အခြေအနေတစ်ခုရှိသည်။ ဘုရားသခင်အပေါ် ၎င်းတို့၏ ယုံကြည်မှုသည် တဖြည်းဖြည်းချင်း တိုးပွားနေသည်။ ၎င်းတို့ ထုတ်ဖော်သည့်အရာနှင့်လည်းကောင်း၊ ၎င်းတို့၏ ဖောက်ပြန်ပျက်စီးသည့် စိတ်သဘောထားများနှင့်လည်းကောင်း သက်ဆိုင်သော နားလည်မှုအချို့ရှိသည်။ ၎င်းတို့သည် ဘုရားသခင်က လူတို့ကို ကယ်တင်ရန် မည်သို့အလုပ်လုပ်သည်နှင့်ပတ်သက်ပြီး ကိုယ်ပိုင်အတွေ့အကြုံနှင့် စစ်မှန်သည့် ထိုးထွင်းအမြင်ရှိသည်။ ဤအရာများအားလုံးသည် ၎င်းတို့အထဲတွင် တဖြည်းဖြည်းချင်း မြင့်တက်လာသည်။ လူတစ်ယောက်တွင် ဤသရုပ်သကန်များကို သင်မြင်လျှင် ဤသည်မှာ သမ္မာတရားကို လိုက်စားသောသူဖြစ်သည်ကို သင် သေချာပေါက် သိနိုင်သည်။ လူတို့သည် ဘုရားသခင်ကို ပထမဆုံး ယုံကြည်လာခဲ့ကြချိန်တွင် အတော်အတန် စိတ်ထက်သန်ကြသော်လည်း ဘုရားသခင်ကို ယုံကြည်ခြင်းအကြောင်း မည်သည့်အရာမျှ မသိကြချေ။ ဘုရားသခင်ကို ယုံကြည်ခြင်းမှာ လူကောင်းတစ်ဦးဖြစ်ခြင်းနှင့် မှန်ကန်သည့် လမ်းကြောင်းကို လျှောက်ခြင်းအား ဆိုလိုသည်ဟု ၎င်းတို့ တွေးထင်ကြသည်။ နောက်ပိုင်းတွင် ဘုရားနှုတ်ကပတ်တော်များကို စားသောက်ခြင်းနှင့် တရားဒေသနာများနှင့် မိတ်သဟာယကို နားထောင်ခြင်းမှတစ်ဆင့် အမျိုးမျိုးသော ကိစ္စရပ်များကို ၎င်းတို့ သိမြင်နိုင်ကြသည်။ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြောင်းနှင့် ယင်းတို့ကို ဖြေရှင်းရန် သမ္မာတရားကို ၎င်းတို့ ရှာဖွေသင့်ကြောင်းအပြင် ဘုရားသခင်၏ ကယ်တင်ခြင်းကို လက်ခံသင့်ကြကြောင်းတို့ကို ၎င်းတို့ သဘောပေါက်ကြပြီး ဘုရားသခင်ကို ယုံကြည်ရန်မှာ မည်သည့်အရာ ဆိုလိုသည်ကို နားလည်ကြသည်။ ဘုရားသခင်၏ အမှုတော်၊ လူသားမျိုးနွယ်ကို ကယ်တင်ရန် ဘုရားသခင်၏ ရည်ရွယ်ချက်နှင့်ဆိုင်သည့် သိနားလည်မှုအချို့ကို ၎င်းတို့ တဖြည်းဖြည်း ရရှိကြလေသည်။ ဤအရာသည် တစ်စတစ်စ စုပုံလာပြီး ဘုရားသခင်ကို ယုံကြည်မှုနှင့်ဆိုင်သည့် မှန်ကန်သော လမ်းကြောင်းပေါ် ၎င်းတို့ တဖြည်းဖြည်း စတင်ကြလေသည်။ သမ္မာတရား စစ်မှန်မှုများအပေါ် ၎င်းတို့၏ သိနားလည်မှုနှင့် အတွေ့အကြုံတို့သည် တဖြည်းဖြည်း မြင့်မားသွားပြီး တိုက်ရိုက် အနက်ပြန်မှုများ သို့မဟုတ် စကားများနှင့် အယူဝါဒများတွင် ပိတ်မိမနေကြချေ။ လူတစ်ဦးသည် ဘုရားသခင်ကို နှစ်အတန်ကြာ ယုံကြည်ပြီးဖြစ်ကာ စကားများနှင့် အယူဝါဒများကို ဆက်လက်ပြောဆိုလျှင် ဘုရားသခင်ကို ယုံကြည်ခြင်းနှင့်ပတ်သက်သည့် ရေပန်းစားသော စကားအချို့ကို မကြာခဏ ပြောဆိုကာ ၎င်းတို့၏ ယုံကြည်ခြင်းက အတော်လေး အဆင်ပြေနေပုံရသော်လည်း အသက်အတွေ့အကြုံအကြောင်း သို့မဟုတ် မိမိတို့ကိုယ်ကို သိရှိခြင်းအကြောင်း မပြောဆိုနိုင်ကြဘဲ မယုံကြည်သူများနှင့် ဆိုးယုတ်သော လူများကို မသိမြင်နိုင်ကြလျှင်၊ ၎င်းတို့ထဲ၌ ဤပြဿနာများ ရှိနေလျှင် ဘုရားသခင်၏ အမှုတော်ကို ၎င်းတို့ သိရှိခြင်း မရှိဟု ဆိုလိုပြီး ဘုရားသခင်ကို ယုံကြည်ခဲ့သည့် နှစ်အနည်းငယ်တွင် သမ္မာတရားကို ၎င်းတို့ မလိုက်စားကြသေးကြောင်း ဆုံးဖြတ်၍ ရပေသည်။ ဤသည်မှာ အလွန်သိသာထင်ရှားသည့် လက္ခဏာတစ်ခု ဖြစ်သည်။

ခေါင်းဆောင်တစ်ဦး သို့မဟုတ် အမှုဆောင်တစ်ဦးတွင် သမ္မာတရား စစ်မှန်မှု ရှိမရှိဆိုသည်ကို တိုင်းတာရန် ပထမဦးစွာ ၎င်းတို့၏ မိတ်သဟာယတွင် စစ်မှန်သော သက်သေခံချက်နှင့် အသစ်သော နားလည်မှုရှိမရှိဆိုသည်ကို ကြည့်လော့။ လူအချို့ကို နှစ်အနည်းငယ်ကြာ သင် မမြင်ရသည့်အခါ ၎င်းတို့အနေဖြင့် တရားဒေသနာတစ်ခုကို ကြားပြီးနောက်တွင် သိနားလည်မှုအသစ်ဖြင့် ပြောဆိုနိုင်သောကြောင့် ၎င်းတို့၏ မိတ်သဟာယသည် အစ၌ သစ်လွင်ကာ လတ်ဆတ်သည်ဟု ခံစားရကောင်းခံစားရနိုင်သည်။ သို့ရာတွင် ၎င်းတို့နှင့်အတူ အချိန်နှစ်ရက် သို့မဟုတ် သုံးရက် ကုန်ဆုံးသည့်နောက်တွင် ၎င်းတို့၏ အတိတ်မှ အတွေ့အကြုံနှင့် သက်သေခံချက်အနည်းငယ်၊ ၎င်းတို့ကို ဘုရားသခင် ကယ်တင်ခဲ့ပုံနှင့် ၎င်းတို့အပေါ် သူက ကျေးဇူးတော်နှင့် ကောင်းချီးများ ပေးသနားခဲ့ပုံအကြောင်းကို တစ်ဖန် စတင် ပြောဆိုသည်။ တစ်ပတ်မပြည့်မီတွင် ယခင်က ၎င်းတို့ ပြောဆိုခဲ့သည့် ထိုအပေါ်ယံ အတွေ့အကြုံများနှင့် သိမြင်မှုကို ၎င်းတို့က ထပ်ပြောသည်။ ဤသည်မှာ တိုးတက်မှု ဖြစ်သလော။ တစ်ချက်ကြည့်ရုံဖြင့် ထိုအရာမှာ တိုးတက်မှုမဟုတ်သည်ကို သင် မြင်နိုင်သည်။ ဘုရားသခင်ကို နှစ်အချို့ကြာ ယုံကြည်ပြီးသည့်နောက်တွင် ၎င်းတို့သည် များစွာသော စကားများနှင့် အယူဝါဒများဖြင့် ပြင်ဆင်ထားကြပြီး မှန်ကန်သည့်အရာ အချို့ကို ပြောဆိုနိုင်ကြသော်လည်း အမှုအရာများ ၎င်းတို့အပေါ် ကျရောက်သည့်အခါ ၎င်းတို့ မရှင်းမလင်းဖြစ်နေဆဲဖြစ်ကာ ထိုအရာများကို မကိုင်တွယ်နိုင်ကြချေ။ သမ္မာတရား စည်းမျဉ်းများကို မရှာတွေ့နိုင်ကြသကဲ့သို့ လူတို့ကို ပိုင်းခြားသိမြင်နိုင်ခြင်း မရှိချေ။ ဤသည်မှာ တိုးတက်မှု ဖြစ်သလော။ (မဟုတ်ပါ။) ဤသည်မှာ တိုးတက်မှု မဟုတ်ပေ။ ၎င်းတို့အနေဖြင့် မိမိတို့တာဝန်များကို နှစ်အချို့ကြာ ထမ်းဆောင်ပြီးဖြစ်သော်လည်း ဘုရားသခင်ကို သစ္စာစောင့်သိမှုအား စွမ်းဆောင်ရရှိပြီးခြင်း ရှိမရှိ မေးလျှင် ၎င်းတို့ကိုယ်တိုင် နားမလည်ကြပေ။ မည်သို့ဆိုစေ ၎င်းတို့သည် စုဝေးပွဲတိုင်းအတွက် အချိန်မီလာကြပြီး ၎င်းတို့တာဝန်များကို ပုံမှန် ထမ်းဆောင်ကြပုံရသည်။ သို့ရာတွင် စစ်မှန်သည့် ပြောင်းလဲမှု ကြုံရခြင်း ရှိမရှိဆိုသည်ကို ၎င်းတို့အား သင် မေးလျှင် ရှင်းလင်းသည့် အဖြေကို မပေးနိုင်ကြပေ။ ဤသည်မှာ ပြဿနာတစ်ခု ဖြစ်သည်။ ထိုအရာမှာ သမ္မာတရားကို ၎င်းတို့ နားမလည်ကြကြောင်း ပြပေသည်။ သမ္မာတရားကို ၎င်းတို့ နားလည်လျှင် ဤပြဿနာများကို ၎င်းတို့ ရှင်းလင်းစွာ မြင်နိုင်ကြပေမည်။ လူအချို့သည် မိမိတို့တာဝန်များတွင် ရလဒ်အချို့ ရရှိကြသော်လည်း ၎င်းတို့၏တာဝန်များကို အဘယ်ကြောင့် ထမ်းဆောင်ကြသည်ကို ၎င်းတို့အား သင် မေးပါက ဖန်ဆင်းခံများက တာဝန်များကို ထမ်းဆောင်သင့်ကြောင်းသာ ပြောနိုင်ကြသော်လည်း အသေးစိတ်အချက်များကိုမူ မရှင်းလင်းကြချေ။ ၎င်းတို့၏ တာဝန်များကို ထမ်းဆောင်မှုတွင် လက်တွေ့လုပ်ဆောင်မှု စည်းမျဉ်းများ ရှိမရှိကို ၎င်းတို့ကို သင် မေးလျှင် ဤအရာကို ၎င်းတို့ အကဲမဖြတ်နိုင်ကြပေ။ ၎င်းတို့အနေဖြင့် မိမိတို့တာဝန်များကို ပြည့်ပြည့်ဝဝ ထမ်းဆောင်နိုင်ကြသည်ဟု သင် ပြောမည်လော။ (မထမ်းဆောင်နိုင်ကြပါ။) ဤသည်မှာ တိုးတက်မှု မဟုတ်ပေ။ တိုးတက်မှု မရှိသည်မှာ ပြဿနာဖြစ်သည် မဟုတ်လော။ ၎င်းတို့အနေဖြင့် မိမိတို့၏ တာဝန်များကို ထမ်းဆောင်နေစဉ် ပြုပြင်ခံရခြင်းကို မည်သို့ ချဉ်းကပ်ကြသည်ကို သင် မေးလျှင် ၎င်းတို့က နားထောင်၊ နာခံပြီး အတိုက်အခံမလုပ်ပါဟု ပြောကြသည်။ ၎င်းတို့တွင် လွန်ခဲ့သည့် နှစ်ကာလအချို့တွင် ဤစည်းမျဉ်းရှိခဲ့ကာ ယခုတွင် ဤအလားတူ စည်းမျဉ်းပင် ရှိနေကြဆဲဖြစ်ပြီး မပြောင်းလဲသေးပေ။ မည်သို့ဆိုစေ ၎င်းတို့ကို ခိုင်းထားသည့်အရာကိုသာ ၎င်းတို့ လုပ်ဆောင်ကြသည်။ ၎င်းတို့အနေဖြင့် ပြုပြင်ခြင်းတို့မှ သိနားလည်မှုတစ်ခုတလေ ရရှိပြီးခြင်း ရှိမရှိ၊ ၎င်းတို့၏ ကိုယ်ပိုင် ပုန်ကန်တတ်သော အခြေအနေနှင့် ဖောက်ပြန်ပျက်စီးသော သဘာဝကို ရှာဖွေတွေ့ရှိပြီးခြင်း ရှိမရှိ၊ သို့မဟုတ် ၎င်းတို့၏ မိမိကိုယ်ကို သိသည့်အသိက သာ၍ နက်နဲလာပြီးခြင်း ရှိမရှိတို့ကို ၎င်းတို့အား သင် မေးလျှင် ထိုအရာတစ်ခုကိုမျှ ၎င်းတို့ မသိရှိကြချေ၊ သို့မဟုတ် နားမလည်ကြချေ။ မည်သို့ဖြစ်စေ စည်းမျဉ်းတစ်ခုသာ ၎င်းတို့ ကိုင်စွဲကြသည်။ ပြုပြင်ခြင်းကို ရင်ဆိုင်ရသည့်အခါ ၎င်းတို့ နာခံရမည်၊ ၎င်းတို့၏ စိတ်နေစိတ်ထားကို ပြုပြင်ရမည်၊ အတိုက်အခံမလုပ်ရ သို့မဟုတ် မိမိတို့ကိုယ်ကို ရှင်းချက်မထုတ်ရသကဲ့သို့ ၎င်းတို့ ခါးစည်းခံကာ နှိမ့်ချစွာ နာခံရမည်ဖြစ်သည်။ ဤသည်မှာ ယခင်က ၎င်းတို့၏ ရှုထောင့်အမြင်ဖြစ်ခဲ့ပြီး ယခုတွင် သာ၍ပင် ဖြစ်လေသည်။ ဤသည်မှာ သမ္မာတရား ရရှိခြင်း၏ သရုပ်သကန်တစ်ခု ဖြစ်သလော။ (မဟုတ်ပါ။) ဘုရားသခင်ကို ယုံကြည်သည့် ဖြစ်စဉ်တွင် ဤလူများသည် သမ္မာတရား သွင်ပြင်လက္ခဏာတစ်ခုတလေ၏ စစ်မှန်မှုထဲသို့ မဝင်ရောက်ကြသေးသကဲ့သို့ သမ္မာတရား သွင်ပြင်လက္ခဏာ တစ်ခုတလေ၏ စည်းမျဉ်းများကို ခိုင်မာစွာ သဘောမပေါက်ကြသေးပေ။ “သင့်ထံ အမှုအရာများ ကျရောက်သည့်အခါ သမ္မာတရားကို သင် လက်တွေ့လုပ်ဆောင်ရမည်၊ သမ္မာတရား စည်းမျဉ်းများကို ခိုင်မာစွာ သဘောပေါက်ရမည်ဖြစ်ပြီး ဤနယ်ပယ်မှ သွေဖည်သွား၍ မရပါ”ဟု ၎င်းတို့ကို ပြောထားသော်လည်း အမှုအရာများ ၎င်းတို့အပေါ် ကျရောက်သည့်အခါ သမ္မာတရား စည်းမျဉ်းများအား မည်သို့ ရှာဖွေရမည်ကို မသိကြသေးပေ။ ၎င်းတို့သည် စေ့စပ်တိကျခြင်း မရှိကြသကဲ့သို့ အိုးနင်းခွက်နင်းဖြင့်ပင် ပြီးမြောက်သွားကြသည်။ အဓိကကျသော ဦးတည်ချက်ကို ၎င်းတို့ ကိုင်စွဲကြပုံရသည်၊ ၎င်းတို့သည် နာခံပြီး နားထောင်ကြပုံရသည်၊ လတ်တလောရှိသည့် အလုပ်ကို ဝတ်ကျေတမ်းကျေမဟုတ်ဘဲ လုပ်ကြပုံရပြီး အသင်းတော်၏ အကျိုးစီးပွားများကို ကာကွယ်နိုင်ကြပုံရသော်လည်း သမ္မာတရား၏ သွင်ပြင်လက္ခဏာ တစ်ခုစီနှင့်ဆိုင်သော အသေးစိတ်အချက်များကို ၎င်းတို့ နားလည်ကြသလော။ ယင်းတို့ကို ၎င်းတို့ လက်တွေ့လုပ်ဆောင်နိုင်ကြသလော။ ဤသည်မှာ လူတို့တွင် သမ္မာတရား သွင်ပြင်လက္ခဏာ အသီးသီး၏ စစ်မှန်သော သိမြင်မှုနှင့် အတွေ့အကြုံ ရှိမရှိဟူသည့်အပေါ် မူတည်ပေသည်။ ၎င်းတို့သည် သမ္မာတရား၏ သွင်ပြင်လက္ခဏာအသီးသီးကြား ဆက်နွှယ်မှု သို့မဟုတ် တစ်စုံတစ်ရာ ဖြစ်ပျက်သည့်အခါ မည်သည့် သမ္မာတရား သွင်ပြင်လက္ခဏာများနှင့် မည်သည့် အခြေအနေက တိတိကျကျ ပါဝင်ပတ်သက်သည် သို့မဟုတ် မည်သည့် စိတ်သဘောထားက ထိုအခြေအနေကို ဖြစ်စေသည်ဆိုသည်တို့ကို မသိကြချေ။ လူနှစ်ဦးက တစ်ခုတည်းသောစကားကို ပြောဆိုလျှင် ထိုလူနှစ်ဦး၏ သဘာဝများကြား ခြားနားချက်များကို ၎င်းတို့ မသိကြသကဲ့သို့ ယင်းတို့အား မည်သို့ သဘောထားရမည်ကို မသိကြချေ။ ဤသည်မှာ သမ္မာတရား သိနားလည်မှု ဖြစ်သလော။ ဤသည်မှာ သမ္မာတရား သိနားလည်မှု မဟုတ်ပေ။ သင်သည် ဘုရားသခင်ကို သုံးနှစ် သို့မဟုတ် ငါးနှစ်ကြာ ယုံကြည်ပြီးဖြစ်သော်လည်း ဤသမ္မာတရားများ၏ လက်တွေ့ကျသော ဘက်ခြမ်းကို မသိကြသကဲ့သို့ ဘုရားသခင်ကို ရှစ်နှစ် သို့မဟုတ် ဆယ်နှစ်ကြာ သင် ယုံကြည်ပြီးဖြစ်ကာ ထိုအရာကို သင် မသိသေးလျှင် သင်သည် သမ္မာတရားကို မရရှိသေးပေ။ ယခုတွင် မည်သည့်အရာကို သင်တို့ ချို့တဲ့နေသနည်း။ လူအများစုက ၎င်းတို့အနေဖြင့် တကယ့်အဆုံးထိတိုင် “ဘုရားသခင်ကို ယုံကြည်မှု”ဟူသည့် စကားများကို ဖက်တွယ်သရွေ့ ၎င်းတို့ အောင်မြင်လိမ့်မည်ဟု တွေးထင်လျက် စစ်မြေပြင်တွင် မိမိစည်းမကျအောင် ဖက်တွယ်နေသကဲ့သို့ ဘုရားသခင်ကို ယုံကြည်ကြသည်။ သို့ရာတွင် သမ္မာတရားကို ရှာဖွေရန် သို့မဟုတ် လက်ခံရန် ကနဦးခြေလှမ်းလှမ်းခြင်း မရှိကြချေ။ ၎င်းတို့၏ တာဝန်များကို ကောင်းစွာ ထမ်းဆောင်ရန်၊ ၎င်းတို့၏ သက်သေခံချက်တွင် ခိုင်ခိုင်မာမာ ရပ်တည်ရန်နှင့် ရန်သူဖြစ်သော စာတန်ကို အနိုင်ယူရန် ပျက်ကွက်ကြပြီး သမ္မာတရားနှင့် အသက်ကို မရရှိကြသေးပေ။ ဆိုးရွားသည့် အမှားတစ်ခုပါတကား။ ဤသည်မှာ အသက်အတွေ့အကြုံတစ်ခုမျှမရှိဘဲ နှစ်များစွာကြာ ဘုရားသခင်ကို ယုံကြည်ရန်မှာ သနားစဖွယ် ဖြစ်သည့်ပုံဖြစ်သည်။ လူတို့သည် ထိုသို့သော အခြေအနေတစ်ခုထဲသို့ ကျရောက်သည့်အခါ စည်းမျဉ်းစည်းကမ်းအချို့ကို ဖက်တွယ်ရင်း၊ ဤနယ်ပယ်အတွင်းရှိ စီမံအုပ်ချုပ်ရေး အမိန့်များကို ချိုးဖောက်ခြင်းမရှိသကဲ့သို့ လတ်တလောရှိသည့် အလုပ်ကို ပြီးစီးလျက် နေ့စဉ် အပေါ်ယံအားဖြင့် ဆက်၍သာ အလုပ်များနေကြလေသည်။ ဤအရာကို လူ၏ အမြင်တွင် သင့်တင့်လျောက်ပတ်သည်ဟု ယူဆထားပြီး ဤအခြေအနေကို သမ္မာတရား အသုံးပြုလျက် သင် တိုင်းတာလျှင် ၎င်းတို့အနေဖြင့် ဆိုးရွားသည့် အမှားတစ်ခု မကျူးလွန်သေးပေ။ ဤသို့ယုံကြည်ခြင်းကို သင် အဘယ်သို့ တွေးထင်သနည်း။ (ဘုရားသခင် မနှစ်သက်ပါ။) ဤတုံ့ပြန်ချက်သည် အယူဝါဒသာ ဖြစ်သည်။ သင်၏ ကိုယ်ပိုင် ရှုထောင့်မှကြည့်လျှင် သင်သည် မည်သည့်အခါတွင်မျှ တိုးတက်မှုမရှိသောကြောင့် ဤယုံကြည်မှုမျိုးသည် သမ္မာတရားကို မရရှိနိုင်ပေ။ အချိန်ကာလတစ်ခုကြာ ဘုရားအိမ်တော်က ဘုရားသခင်ကို သိကျွမ်းခြင်းအကြောင်း သမ္မာတရားများကို ပြောဆိုသည့်အခါ ဘုရားသခင်ကို သိကျွမ်းခြင်းအား သင် အာရုံစိုက်သည်။ စိတ်သဘောထားဆိုင်ရာ ပြောင်းလဲမှုအကြောင်း ပြောသည့်အခါ စိတ်သဘောထားဆိုင်ရာ ပြောင်းလဲမှုကို သင် အာရုံစိုက်သည်။ လူ့ဇာတိခံ ဘုရားသခင်ကို သိရှိခြင်းအကြောင်း ပြောသည့်အခါ လူ့ဇာတိခံ ဘုရားသခင်ကို သိရှိခြင်းအား သင် အာရုံစိုက်သည်။ ဘုရားအမှုတော် ရူပါရုံများအကြောင်းကို ပြောသည့်အခါ ရူပါရုံများနှင့်ပတ်သက်သည့် သမ္မာတရားများကို သင် အာရုံစိုက်သည်။ ဧဝံဂေလိ ဖြန့်ဝေခြင်းအကြောင်း သမ္မာတရားများကို ပြောဆိုသည့်အခါ သမ္မာတရား၏ ဤသွင်ပြင်လက္ခဏာကို သင် အာရုံစိုက်သည်။ ဘုရားအိမ်တော်က ပြောဆိုသည့် မည်သည့်အရာကိုမဆို သင် နားထောင်ကာ နားလည်သောကြောင့် သင့်ကို ထောက်ပံ့ရန် တရားဒေသနာများကို မည်သူကမျှ မဟောသည့်အခါ သင့်ထံတွင် သင်၏ ကိုယ်ပိုင်လမ်းကြောင်း ရှိလိမ့်မည်လော။ သင်သည် ရှေ့ဆက်သွားနိုင်လိမ့်ဦးမည်လော။ သင်မည်သို့ လျှောက်လှမ်းလိမ့်မည်နည်း။ ဥပမာအားဖြင့် ဘုရားသခင်ကို ကျိုးနွံနာခံခြင်းက မည်သည့်အရာဖြစ်သည်နှင့်ပတ်သက်၍ လူတို့က စုဝေးပွဲများတွင် မိတ်သဟာယပြုသည့်အခါ သင်က “ဤအရာနှင့်ပတ်သက်၍ ကျွန်ုပ်တွင် အလွန်နက်ရှိုင်းသည့် အတွေ့အကြုံမရှိပါ၊ ဘုရားသခင်ကို ကျိုးနွံနာခံခြင်းသည် အရေးပါလှသည်ဟုသာ ကျွန်ုပ် ခံစားရပါသည်”ဟု ပြော၏။ ဘုရားသခင်ကို ကျိုးနွံနာခံခြင်းအား သင် မည်သို့ လက်တွေ့လုပ်ဆောင်သည်ကို လူတို့က မေးသည့်အခါ သင်က “ဘုရားသခင်ကို ကျိုးနွံနာခံရန်မှာ အမှုအရာများ သင့်အပေါ် ကျရောက်သည့်အခါ ဘုရားသခင် ပြောဆိုသည့်အရာကို စဉ်းစားခြင်းနှင့် သူ၏ နှုတ်ကပတ်တော်များအတိုင်း လက်တွေ့လုပ်ဆောင်ခြင်း ဖြစ်သည်”ဟု ပြောသည်။ နောက်ထပ် အသေးစိတ်အချက်များနှင့် သင့်အပေါ် တစ်စုံတစ်ရာ ဖြစ်ပျက်သည့်အခါ သင် ကျိုးနွံနာခံနိုင်ခြင်း မရှိလျှင် အဘယ်အရာ လုပ်ဆောင်မည်ကိုဖြစ်စေ၊ သင်၏ ကိုယ်ရေးကိုယ်တာ အကျိုးစီးပွားများ ပါဝင်ပတ်သက်သည့်အခါ အဘယ်အရာ လုပ်ဆောင်မည်ကိုဖြစ်စေ မိတ်သဟာယပြုရန် သင့်ကို လူတို့က တောင်းဆိုသည့်အခါ သင်က “ထိုအရာများကို ကျွန်ုပ် မတွေ့ကြုံရသေးပါ”ဟု ပြောသည်။ ဤသည်မှာ သင့်အနေဖြင့် ဝင်ရောက်မှု မရရှိသေးဟု ဆိုလိုပေသည်။ ဘုရားအိမ်တော်က ဘုရားသခင်ကို သိကျွမ်းခြင်းအကြောင်း သမ္မာတရားများကို အတန်ကြာ ပြောဆိုသည်။ ဘုရားသခင်နှင့်ဆိုင်သည့် သင်၏ အသိတွင် တိုးတက်မှု ဖြစ်စေပြီးပြီလောဟု လူတစ်ဦးက သင့်ကို မေးလျှင် သင်က “ကျွန်ုပ် တိုးတက်မှု ဖြစ်စေပြီးဖြစ်သည်။ ဘုရားသခင်ကို သိကျွမ်းခြင်းသည် ဘုရားသခင်ကို ယုံကြည်မှုတွင် အရေးအကြီးဆုံးသော အရာဖြစ်သည်ဟု ကျွန်ုပ် ထင်ပါသည်။ လူတို့က ဘုရားသခင်ကို မသိလျှင် ဘုရားသခင်၏ စိတ်သဘောထားကို အမြဲ ပုန်ကန်ပြစ်မှားမိလိမ့်မည်ဖြစ်ပြီး ဤအရာကို လူတို့ အမြဲ လုပ်ဆောင်လျှင် အမှောင်ထဲသို့ ကျဆင်းသွားကြလိမ့်မည်၊ အပေါ်ယံ စကားများသာ ပြောဆိုနိုင်ကြလိမ့်မည်ဖြစ်ပြီး မည်သည့် သမ္မာတရားကိုမျှ နားလည်ကြမည်မဟုတ်။ ဘာသာတရားမရှိသူများကဲ့သို့သာ ဖြစ်ကြလိမ့်မည်။ သမ္မာတရားကို ဆန့်ကျင်သည့်အရာများကို ၎င်းတို့ အမြဲ လုပ်ဆောင်ကြလိမ့်မည်ဖြစ်ပြီး ဘုရားသခင်ကို အတိုက်အခံလုပ်သည့်အရာများကို အမြဲ လုပ်ဆောင်ကြလိမ့်မည်”ဟု ပြောသည်။ ထိုလူက “သို့ဆိုလျှင် ဘုရားသခင်ကို သင် မည်သို့ သိကျွမ်းသနည်း။ ဘုရားသခင်၏ အမှုတော်၊ ဘုရားသခင်၏ အချုပ်အခြာအာဏာနှင့် သင်၏ နေ့စဉ်ဘဝတွင် ဘုရားသခင်၏ လမ်းပြမှုကို သင် တွေ့ကြုံသည့်အခါ ဘုရားသခင်က သင့်ကို လမ်းပြနေခြင်းအဖြစ် မည်သည့်အရာများကို သင် အသိအမှတ်ပြုပြီး မည်သည့်အရာများတွင် ဘုရားသခင်၏ အချုပ်အခြာအာဏာကို သင် ရှင်းလင်းစွာ ခံစားမိသနည်း။ ဘုရားသခင်၏ အချုပ်အခြာအာဏာကို သင် မည်သို့ နားလည်သနည်း။ တကယ့် ဘဝတွင် သင် နားလည်ပြီးခံစားသည့် အရာပေါ် အခြေခံ၍ ဘုရားသခင်၏ မည်သည့် စိတ်သဘောထား သွင်ပြင်လက္ခဏာကို သူ၏ အချုပ်အခြာအာဏာတွင် သင် မြင်သနည်း”ဟု တစ်ဖန်မေးသည်။ မည်သည့်အရာကိုမျှ သင် မပြောနိုင်လျှင် ထိုအရာက သင့်တွင် အတွေ့အကြုံမရှိကြောင်း သက်သေပြပေသည်။ သင်က “ဘုရားသခင်၏ လမ်းပြမှုကို ကျွန်ုပ်ခံစားသည့် အရာတစ်ခု ရှိသည်”ဟု ဆိုလျှင် ဤသည်မှာ ခံစားချက်အနည်းငယ်သာ ရှိခြင်းဖြစ်ပြီး ဘုရားသခင်နှင့်ဆိုင်သည့် အသိပညာ သင့်ထံတွင်ရှိသည်ဟု မဆိုလိုပေ။ အမှန်တွင် တကယ့်ဘဝ၌ အရာရာကို ဘုရားသခင် အုပ်စိုး၊ စီစဉ်ပြီး စီမံထားခြင်း ဖြစ်သည်။ လူတို့သည် များစွာ တွေ့ကြုံပြီးဖြစ်လျှင် မည်သည့်အရာမျှ မရိုးရှင်းကြောင်းနှင့် လူတို့အနေဖြင့် သင်ခန်းစာများ သင်ယူနိုင်ကာ ဘုရားသခင်၏ အချုပ်အခြာအာဏာနှင့် သူ၏ အနန္တတန်ခိုးတို့ကို မြင်ရန်အလို့ငှာ အရာရာ ဖြစ်ပျက်ကြောင်း ၎င်းတို့ ခံစားနိုင်ပြီး နောက်ဆုံးတွင် ဘုရားသခင်၏ စိတ်သဘောထားကို သိရှိလာနိုင်ကြပေသည်။ ဤရလဒ်ကို သင် စွမ်းဆောင်ရရှိသည့်အခါတွင်သာ ဘုရားသခင်ကို သူ၏ရည်ရွယ်ချက်များနှင့်အညီ မည်သို့ ကျိုးနွံနာခံရမည်ကို သင် သိလိမ့်မည်။ ထိုအခါ သင်၏ လက်တွေ့လုပ်ဆောင်မှုတွင် ရှေ့ဆက်ရမည့် လမ်းကြောင်းတစ်ခု လုံးဝ ရှိလိမ့်မည်ဖြစ်သည်။ ဤအတွေ့အကြုံအဆင့်ဖြင့် လူတစ်ဦး၏ ယုံကြည်ခြင်းက သာ၍ အားကောင်းသည်ထက် ကောင်းသည်သာမက အရေးအကြီးဆုံးမှာ ဘုရားသခင်၏ စိတ်သဘောထားအပေါ် သိနားလည်မှုတစ်ခုရှိကြပြီး ဘုရားသခင်အား မည်သို့ကျိုးနွံနာခံရမည်ကို သိရှိကြခြင်း ဖြစ်သည်။ ဤသည်မှာ သမ္မာတရားကို ရရှိခြင်း ဖြစ်သည်။

လူအချို့သည် ၎င်းတို့၏ သမ္မာတရား လိုက်စားမှုတွင် သွေဖည်မှုများ အမြဲရှိကြ၏။ ၎င်းတို့သည် ကြွားဝါရန်အလို့ငှာ အချို့သော ဝိညာဉ်ရေးရာ အယူဝါဒများနှင့် ပေါ့တန်သော သဘောတရားများအကြောင်း အနှစ်မဲ့ ပြောဆိုမှုများကို အမြဲ အာရုံစိုက်ကြသည်။ ဤလိုက်စားမှုမျိုးကို သင်မည်သို့ တွေးထင်သနည်း။ သင့်အနေဖြင့် သမ္မာတရား လိုက်စားသည့် လူတစ်ဦးဖြစ်သည်ဟု တွေးထင်သည်ဖြစ်စေ၊ မတွေးထင်သည်ဖြစ်စေ ယခု အရေးအပါဆုံးသောမေးခွန်းမှာ အချို့သော လက်တွေ့ကျသည့်အရာများ၊ တိတိကျကျပြောရလျှင် လက်တွေ့ကျသည့် သိမြင်မှုကို သင်တို့ ရရှိပြီးခြင်း ရှိမရှိဆိုသည့်အရာ ဖြစ်သည်။ (အချို့ကို ကျွန်ုပ် ရရှိပြီးဖြစ်ပါသည်။) မည်သည့်အရာကို သင် ရရှိပြီးပြီနည်း။ ထိုအရာကို သင် အကဲဖြတ်နိုင်သလော။ (ကျွန်ုပ်သည် အချို့သော သိနားလည်မှုနှင့် စာတန်၏ ဖောက်ပြန်ပျက်စီးစေခြင်းကို လူတို့ ခံရပုံအပြင် ဤဆိုးယုတ်သည့် လောကကို ထိုးထွင်းသိမြင်မှုရရှိပြီး ဖြစ်ပါသည်။) သင်သည် အသိပညာအနည်းငယ် ရရှိပြီးဖြစ်သည်။ ထို့ကြောင့် ဤအသိပညာသည် သင်၏ ဘဝ ဦးတည်ချက်၊ ဘဝတွင်ရှိသော သင်၏ ရည်မှန်းချက်နှင့် သင်၏ တကယ့်ဘဝထဲမှ ကျင့်ကြံပြုမူခြင်း စည်းမျဉ်းများကို ပြောင်းလဲနိုင်သလော။ မည်သည့် လူအုပ်စုထဲတွင် သင် အသက်ရှင်သည်ဖြစ်စေ၊ သင် နားလည်ပြီးဖြစ်သည့် ဤအသိပညာ သို့မဟုတ် သမ္မာတရားများက သင်၏ ဘဝနှင့် ဘဝရှိ ရည်မှန်းချက်ကို လွှမ်းမိုးနိုင်သလော။ ထိုအရာများက သင့်ကို အပြည့်အဝ မပြောင်းလဲနိုင်လျှင် သင် ပြောဆိုပြီး လုပ်ဆောင်သည့်အရာတွင် ပြောင်းလဲမှုအချို့နှင့် ကန့်သတ်ချက်တစ်ခုခု ရှိရမည်ဖြစ်သည်။ ယခု သင်တို့၏ ဝိညာဉ်ရင့်ကျက်မှုအရ သင်တို့ထဲမှ အများစုသည် ဤအဆင့်တွင် ပိတ်မိကြဆဲဖြစ်သည် မဟုတ်လော။ (ဟုတ်ပါသည်။) ဤအရာက ကြီးထွားခြင်း လိုအပ်ပေသည်။ သမ္မာတရားအပေါ် သင်၏ သိနားလည်မှုသည် အပေါ်ယံဖြစ်လွန်းလျှင် မကောင်းသကဲ့သို့ အယူဝါဒအနည်းငယ်သာ ပြောဆိုနိုင်ပြီး အနည်းငယ် ချုပ်ထိန်းမှုရှိရန်မှာလည်း ဘာမျှ မကောင်းပေ။ သင့်အနေဖြင့် သမ္မာတရားကို လက်တွေ့လုပ်ဆောင်ရန် လမ်းကြောင်းတစ်ခုရှိဖို့ သမ္မာတရားကို နားလည်ရမည်ဖြစ်ပြီး ဘဝတွင် သင်၏ ရည်မှန်းချက်ကို ပြောင်းလဲနိုင်ရမည်ဖြစ်သည်။ သင် နားလည်သည့် သမ္မာတရားအားလုံးနှင့် သင် နားထောင်ပြီးဖြစ်သည့် ဒေသနာများကို သင်၏ စိတ်နှလုံးတွင် လက်ခံပြီးသားဖြစ်ကာ ယင်းတို့က သင့်ဘဝကို လွှမ်းမိုးနိုင်လျှင် သင်၏ ကျင့်ကြံပြုမှုခြင်း ဦးတည်ချက်နှင့် ရည်မှန်းချက်တို့ကို ပြောင်းလဲနိုင်ကာ သင်၏ ကျင့်ကြံပြုမူခြင်း စည်းမျဉ်းများကို ပြောင်းလဲနိုင်လျှင် ဤသည်မှာ ချုပ်ထိန်းမှု အနည်းငယ်ကို လက်ခံခြင်းအားဖြင့် စွမ်းဆောင်ရရှိသည့် အကျိုးတရားများထက် အနည်းငယ် ပိုကောင်းသည် မဟုတ်လော။ ယခုအခါတွင် သင်သည် ချုပ်ထိန်းမှုများကို လက်ခံခြင်းနှင့် စည်းမျဉ်းစည်းကမ်းများ လိုက်လျှောက်ခြင်းတို့တွင် ပိတ်မိလေသည်။ ဤသည်မှာ တက်ကြွစွာ လက်တွေ့လုပ်ဆောင်ခြင်းနှင့် ဝင်ရောက်ခြင်းတို့အတွက် လမ်းကြောင်းဖြစ်သလော။ လုံးဝ မဟုတ်ပေ။ သင့်အနေဖြင့် ချုပ်ထိန်းမှုများကို လက်ခံခြင်း သို့မဟုတ် စည်းမျဉ်းစည်းကမ်းများ လိုက်လျှောက်ခြင်းတွင် အမြဲအစဉ် ပိတ်မိနေလျှင် အကျိုးဆက်များက မည်သည့်အရာ ဖြစ်လိမ့်မည်နည်း။ သမ္မာတရားစစ်မှန်မှုထဲသို့ သင် ဝင်ရောက်နိုင်လိမ့်မည်လော။ စစ်မှန်သည့် ပြောင်းလဲမှုကို သင် ကြုံနိုင်လိမ့်မည်လော။ ထို့အပြင် ချုပ်ထိန်းခံရကာ စည်းမျဉ်းစည်းကမ်းများကို လိုက်လျှောက်နေစဉ်တွင် သမ္မာတရားကို လက်တွေ့လုပ်ဆောင်ခြင်း၌ ရလဒ်တစ်ခုတလေ သင် ရရှိပြီလော။ လုံးဝ မရရှိပေ။ ထို့ကြောင့် သမ္မာတရား သိနားလည်ခြင်းကို အာရုံစိုက်ခြင်းသည် အရေးအကြီးဆုံး ဖြစ်နေဆဲဖြစ်သည်။ ချုပ်ထိန်းခံရခြင်းနှင့် စည်းမျဉ်းစည်းကမ်းများ လိုက်လျှောက်ခြင်းတို့သည် သင့်အနေဖြင့် သမ္မာတရားကို လက်တွေ့လုပ်ဆောင်နေသည်ဟု မဆိုထားနှင့်၊ သမ္မာတရားကို သင်နားလည်သည်ဟု မဆိုလိုပေ။ တစ်သက်တာ ချုပ်ထိန်းခံရပြီး စည်းမျဉ်းစည်းကမ်းများ လိုက်လျှောက်ခြင်းသည် သမ္မာတရားကို သိနားလည်ခြင်းနှင့် ထိုသမ္မာတရားကို လက်တွေ့လုပ်ဆောင်ခြင်း၏ အကျိုးတရားကို စွမ်းဆောင်ရရှိလိမ့်မည် မဟုတ်ပေ။ ထိုအရာမှာ အချည်းနှီးဖြစ်၏။ ထို့ကြောင့် အကြင်သူသည် ချုပ်ထိန်းခံရခြင်းနှင့် စည်းမျဉ်းစည်းကမ်းများကို လိုက်နာခြင်းမှ ဆင်းရဲဒုက္ခမည်မျှ ခါးစည်းခံရသည်ဖြစ်စေ တန်ဖိုး သို့မဟုတ် အဓိပ္ပာယ် စိုးစဉ်းမျှ မရှိပေ။

တရားဒေသနာများကို နားထောင်ကာ သမ္မာတရားကို သိနားလည်ပြီးသည့်နောက်တွင် စစ်မှန်သည့် ပြောင်းလဲမှု တစ်ခုတလေကို သင်တို့ တွေ့ကြုံပြီးပြီလော။ ဥပမာအားဖြင့် ဟုတ်မှန်သယောင် ရှိသော်လည်း စင်စစ်မှားနေသော အသိပညာနှင့် သဘောတရားများကို သင်၏ ယခင်လိုက်စားမှုများနှင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို သင်၏ လိုက်စားခြင်းသည် ဘုရားသခင်ကို ယုံကြည်မှုမဟုတ်ဘဲ ထိုအစား ဘာသာရေး ယုံကြည်မှုနှင့် သက်ဆိုင်ကြောင်းနှင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းက အလွန်ဆိုးရွားကြောင်းနှင့် သင့်အနေဖြင့် ထိုသို့ အသက်ရှင်ပြီး ကျင့်ကြံပြုမူလျှင် ငရဲသို့သွားသင့်သည့် မကောင်းဆိုးဝါးတစ်ဦး လုံးဝ ဖြစ်လာလိမ့်မည်ဖြစ်ပြီး ထိုသို့ အသက်ရှင်ခြင်းသည် အလွန် စိတ်ဆင်းရဲစရာဖြစ်ကြောင်းကို စဉ်းစားကြည့်လော့။ ဤအတွေ့အကြုံနှင့် အသိပညာကို သင်တို့ ပိုင်ဆိုင်သလော။ သင့်ထံတွင် မည်သည့် ကိုယ်ရေးကိုယ်တာ အတွေ့အကြုံ ရှိသနည်း။ အသိပညာနှင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းက အလွန် ပင်ပန်းဖွယ်ရာဖြစ်သည်။ အငြင်းပွားမှုများ အလွန်များသည်၊ ဒုက္ခများလွန်းပြီး ဘဝက ပင်ပန်းဖွယ်ရာဖြစ်ကာ ဘာသာတရားမရှိသူများကြား အသက်ရှင်ခြင်းက အလွန် စိတ်ဆင်းရဲဖွယ်ရာဖြစ်သည်ဟု သင် ခံစားရ၏။ သင်က “ကျွန်ုပ် ဤသို့အသက်မရှင်နိုင်ပါ။ သူတို့ကဲ့သို့ ကျွန်ုပ် အသက်ရှင်လျှင် သူတို့လောက် ကျွန်ုပ် နာကျင်ရလိမ့်မည်ဖြစ်သည်။ သူတို့၏ ဘဝနေထိုင်မှုပုံစံမှ ကျွန်ုပ် ခွဲထွက်ရန် လိုအပ်သည်”ဟု ပြောသည်။ ဤသည်မှာ သင်၏ ကိုယ်တွေ့ အတွေ့အကြုံဖြစ်သလော။ ဖောက်ပြန်ပျက်စီးသော လူသားမျိုးနွယ်က သမ္မာတရားကို စိုးစဉ်းမျှ လက်မခံကြောင်း၊ ၎င်းတို့ အားလုံး အချင်းချင်း တိုက်ခိုက်ကြကြောင်း၊ ကျိတ်ကြံကာ လိမ်လည်ဖို့ ကြိုးစားကြကြောင်း၊ ၎င်းတို့ အချင်းချင်း တိတ်တိတ်လေး နှိမ်ကြကြောင်းနှင့် အနည်းငယ်မျှသော အကျိုးအမြတ်အတွက် သွေးထွက်သည်အထိ အချင်းချင်း ရိုက်နှက်ကြကြောင်း သင် နက်နက်ရှိုင်းရှိုင်း တွေ့ကြုံခံစားရသည်။ ၎င်းတို့ထဲမှ မည်သူမျှက ဘဝ၏ လမ်းကြောင်းမှန်ကို မလျှောက်လိုဘဲ ထိုအစား အမှုအရာများကို လုပ်ဆောင်ရန် လှည့်ကွက်များနှင့် ကျိတ်ကြံမှုများကို အားကိုးကြပုံအား သင် တွေ့ကြုံရပြီး ဖြစ်သည်။ ထိုသို့သော ပတ်ဝန်းကျင်တစ်ခုတွင် အသက်ရှင်သည့်အခါ မည်သည့်အရာကို သင် အခံစားရဆုံး ဖြစ်သနည်း။ ထိုလောကတွင် မျှတမှု သို့မဟုတ် ဖြောင့်မတ်မှုမရှိကြောင်း၊ အလွန် ကောက်ကျစ်ဆိုးယုတ်ပြီး အလွန် မှောင်မိုက်ကြောင်းနှင့် ထိုနေရာတွင် လူတို့က မကောင်းဆိုးဝါးများကဲ့သို့ အသက်ရှင်ကြကြောင်းကို သင် ခံစားလေသည်။ သင့်အနေဖြင့် လူကောင်းတစ်ဦးဖြစ်ရန် ကြိုးစားမည်ဆိုလျှင် လွယ်ကူမည် မဟုတ်သကဲ့သို့ စွမ်းဆောင်နိုင်မည် မဟုတ်ဟု သင် တွေးမိသည်။ ထိုလောကကို သင် ကျင့်သားရလိုလျှင် မကောင်းဆိုးဝါး အုပ်စုနှင့် ရောကာ လူမှုရေပန်းစားမှုများတွင် ပါဝင်နိုင်ရန်အလို့ငှာ သင်သည်လည်း မကောင်းဆိုးဝါးတစ်ဦး ဖြစ်လာရန်နှင့် မကောင်းဆိုးဝါးကဲ့သို့ အသက်ရှင်ရန် လိုအပ်မည်ဟု သင် ခံစားမိသည်။ အစာတစ်ကိုက်စာအတွက်နှင့် သင်၏ ကိုယ်ပိုင် စားဝတ်နေရေးနှင့် ရှင်သန်မှုအတွက် တိုက်ခိုက်ရန်အလို့ငှာ ၎င်းတို့နှင့် သင် ယှဉ်ပြိုင်ရမည်ဖြစ်ပြီး သင်၏ အလိုဆန္ဒကို ဆန့်ကျင်သည့်အရာများကို ပြောဆို၊ လုပ်ဆောင်ရမည်ဖြစ်သည်။ နေ့စဉ် ဤကဲ့သို့ အသက်ရှင်ခြင်းသည် အလွန် ခြေကုန်လက်ပန်းကျစရာ ဖြစ်မည်ဖြစ်သော်လည်း ထိုသို့ သင် အသက်မရှင်လျှင် လူတို့က သင့်ကို ဖယ်ကြဉ်မည်ဖြစ်ကာ သင် အသက်ရှင်ဖို့ ဖြစ်နိုင်မည် မဟုတ်ပေ။ ဤအသက်ရှင်နေထိုင်မှု ပတ်ဝန်းကျင်မျိုးတွင် မည်သည့်အရာကို သင်တွေ့ကြုံပြီးပြီနည်း။ နာကျင်မှု၊ ညှဉ်းဆဲမှုနှင့် ကူကယ်ရာမဲ့ခြင်းတို့ ဖြစ်သည်။ လူတို့ကြား တည်ရှိသည့် ကောက်ကျစ်ဆိုးယုတ်မှု၊ ရက်စက်မှုနှင့် မှောင်မိုက်ခြင်းတို့ကို သင် တွေ့ကြုံပြီးဖြစ်ကာ လူ့ဘဝ၏ အလင်းရောင်ကို သင် မမြင်နိုင်ပေ။ ဘုရားသခင်ကို သင် ယုံကြည်လာကာ ဘုရားနှုတ်ကပတ်တော်များကို ဖတ်ရှုခြင်းအား သင် အာရုံစိုက်သည့်အခါ မည်သည့်အရာကို သင် တွေ့ကြုံခဲ့သနည်း။ (ကျွန်ုပ်စိတ်နှလုံးတွင် သမ္မာတရားကို နားလည်ခဲ့သည်။ ဘုရားသခင်ကို ယုံကြည်ခြင်းက ပိုကောင်းသည်ကို ကျွန်ုပ် ခံစားခဲ့ရပြီး ကျွန်ုပ်၏ စိတ်နှလုံးတွင် နှစ်သိမ့်မှုကို ခံစားခဲ့ရပါသည်။) ဘုရားအိမ်တော်၌ အသက်ရှင်နေစဉ်တွင် သင်သည် အလွန့်အလွန်ပျော်ရွှင်သည်၊ ဘုရားသခင်၏ ကောင်းချီးမင်္ဂလာများ ရှိကာ သမ္မာတရားများစွာကို နားလည်နိုင်သည်ဟု သင် ခံစားရသည်။ သင်၏ ညီအစ်ကို မောင်နှမများနှင့်အတူ ရှိသည့်အခါ သင်သည် အချင်းချင်း ကူညီကာ အားပေးနိုင်သည်၊ အချင်းချင်း တန်းတူ ဆက်ဆံနိုင်ပြီး စိတ်သဘောညီညွတ်စွာ အသက်ရှင်နိုင်သည်။ နေ့စဉ်နေ့တိုင်း၊ သင်၏ စိတ်နှလုံးတွင် အေးချမ်းမှုခံစားရပြီး လွတ်လပ်ကာ လွတ်မြောက်လေသည်။ လှည့်ဖြားခံရခြင်းအကြောင်းကို သင် စိုးရိမ်ရန် မလိုအပ်သကဲ့သို့ အခြားသူများ၏ ဖိနှိပ်ခြင်းနှင့် နှိပ်စက်ခြင်းကိုလည်း သင် မခံရတော့ပေ။ မကောင်းမှုပြုသူများသည် တဖြည်းဖြည်း ထုတ်ဖော်ခံရကာ ဖယ်ရှားရှင်းလင်းခံရပြီး အရေအတွက်အားဖြင့် နည်းသည်ထက် နည်းလာကြသည်။ ဘုရားအိမ်တော်ကို သမ္မာတရားနှင့် ဘုရားသခင်က အုပ်စိုးသည်။ ဘုရားရွေးချယ်ထားသောလူများသည် ကန့်သတ်မှုမရှိဘဲ လွပ်လပ်စွာ စကားပြောနိုင်ကြသည်၊ ၎င်းတို့သည် ရွေးချယ်ပိုင်ခွင့်ရှိကြပြီး ဆိုးယုတ်သောလူများကို ဖော်ထုတ်ပိုင်ခွင့်ရှိကြသည်။ သမ္မာတရားကို လက်မခံဘဲ ထို့အပြင် မကောင်းမှုပြုနိုင်စွမ်းရှိသူများသည် တဖြည်းဖြည်း ရှင်းလင်းခြင်းခံရသည်။ ဘုရားအိမ်တော်တွင် လူများ ညှဉ်းဆဲခံရသည့်၊ သို့မဟုတ် ဖိနှိပ်ခံရသည့် ဖြစ်စဉ် မရှိ။ ကိစ္စတစ်ခုရှိလျှင် လူတိုင်းက ဆွေးနွေးကြသည်။ ပြဿနာတစ်ခုရှိလျှင် ထိုပြဿနာကို ဖြေရှင်းရန် ခေါင်းဆောင်များနှင့် အမှုဆောင်များက သမ္မာတရားနှင့်ပတ်သက်၍ မိတ်သဟာယပြုကြသည်။ လူတို့သည် သမ္မာတရားကို တဖြည်းဖြည်း နားလည်လာကြပြီး ဥပဒေမဲ့အရာများ ဖြစ်ပွားမှု နည်းသည်ထက်နည်းသွားသည်။ ဘုရားရွေးချယ်ထားသော လူများအားလုံးသည် သမ္မာတရားကို လက်ခံနိုင်ကြသည်၊ သမ္မာတရား၏ ချုပ်ထိန်းခြင်းကို ခံနိုင်ကြပြီး ၎င်းတို့၏ စကားများနှင့် လုပ်ဆောင်ချက်များအရ ပြောင်းလဲမှုအချို့ ပြုလုပ်နိုင်ကြလေသည်။ တစ်ဦးတစ်ယောက်က မကောင်းမှုပြုမိလျှင် ထိုအရာကို လူတိုင်း ရှင်းလင်းစွာ မြင်နိုင်ပြီး တိုင်ကြားနိုင်သည်။ ထို့ကြောင့် ဘုရားအိမ်တော်တွင် မကောင်းမှုပြုသူများ နည်းသည်ထက် နည်းသွားသည်။ ယခုတွင် ဘုရားအိမ်တော်၏ ပတ်ဝန်းကျင်သည် အမှန်တကယ် ကောင်းမွန်ကြောင်း သင် ပိုပိုပြီး ခံစားမိ၏။ ညီအစ်ကို မောင်နှမများက အချင်းချင်း ချစ်ကြပြီး အခက်အခဲများ သို့မဟုတ် သွေဖည်မှုများရှိသူ မည်သူမဆို အကူအညီ ရရှိနိုင်သည်။ အခက်အခဲများရှိသူ မည်သူမဆို ၎င်းတို့အား ထိုအခက်အခဲများကို ဖြေရှင်းစေနိုင်ပြီး ဖြေရှင်းမရနိုင်သည့် ပြဿနာများရှိလျှင် ဘုရားသခင်ကို လူတို့ အားကိုးတကြီး မျှော်လင့်ကာ သူ့ကို မှီခိုနိုင်သည့်အပြင် သူ၏ နှုတ်ကပတ်တော်များအတိုင်း ဖြေရှင်းနိုင်သည်။ ဘုရားအိမ်တော်တွင် အသက်ရှင်ခြင်းက သင့်အား အလွန့်အလွန် ပျော်ရွှင်စေကာ မျှော်လင့်ချက်ပြည့်စေသည်။ အလင်းရောင်ကို သင် မြင်နိုင်ပြီး ဘုရားသခင်၏ ချစ်ခြင်းမေတ္တာနှင့် ကယ်တင်ခြင်းကို အပြည့်အဝ ခံစားနိုင်သည်။ ဤပတ်ဝန်းကျင်သည် ဘဝတွင် လူတို့၏ တိုးတက်မှုအတွက် အလွန် အကျိုးရှိ၏။ သမ္မာတရားရှိသည့် အသင်းတော်၊ ဤပတ်ဝန်းကျင်တွင် အသက်ရှင်ခြင်းအားဖြင့် သမ္မာတရားကို သင် တဖြည်းဖြည်း နားလည်နိုင်သည်။ သင်၏ စိတ်နှလုံးသည် တဖြည်းဖြည်း ပိုလင်းလက်ကာ သင်သည် လွတ်လပ်ပြီး လွတ်မြောက်လိမ့်မည်။ ဤသည်တို့မှာ သမ္မာတရားကို သိနားလည်ခြင်းအားဖြင့် ရရှိသည့် ရလဒ်များ ဖြစ်သည်။ သမ္မာတရားကို ရရှိပြီးဖြစ်သည့် လူတို့တွင် သိသာသော ဝိသေသလက္ခဏာတစ်ခု ရှိ၏။ ၎င်းတို့သည် အတော်အတန် လွတ်လပ်ကာ လွတ်မြောက်ကြလေသည်။ ၎င်းတို့အနေဖြင့် ချုပ်ထိန်းခံရရန် မလိုအပ်၊ ၎င်းတို့၏ စကားများနှင့် လုပ်ဆောင်ချက်များကို သမ္မာတရားက လွှမ်းမိုးလိမ့်မည်ဖြစ်ပြီး ထိုအရာက ၎င်းတို့၏ ဘဝနေထိုင်မှုပုံစံနှင့် ၎င်းတို့၏ ဘဝ ဦးတည်ချက်တို့ကို ပြောင်းလဲလိမ့်မည်ဖြစ်သည်။ သင့်အတွင်းတွင် ဘုရားသခင်ကို ကြောက်ရွံ့သည့် စိတ်နှလုံး ထွက်ပေါ်သည့်အခါ၊ သင့်ကို လမ်းပြနေသည့် ဘုရားသခင်ကို ကြောက်ရွံ့သော စိတ်နှလုံးတစ်ခု သင်ရှိသည့်အခါ သင် လုပ်ဆောင်သည့်အရာများ၏ သဘာဝသည် မိမိကိုယ်ကို ထိန်းချုပ်ခြင်းနှင့် ချုပ်ထိန်းခြင်းကို သင်ခံယူခဲ့ချိန် ယခင်က သင် လုပ်ဆောင်ခဲ့သည့်အရာနှင့် လုံးဝ ကွဲပြားခြားနားလိမ့်မည်။ ဤအခြေအနေများအောက်တွင် သင့်ကို အဆင့်အတန်းတစ်ခု ပေးထားကာ အခြားသူများကို ညှဉ်းဆဲရန် အခွင့်အရေးနှင့် သင့်တော်သည့် အခြေအနေများ သင့်တွင်ရှိခဲ့လျှင် ထိုအရာကို သင် လုပ်ဆောင်ဦးမည်လော။ (လုပ်ဆောင်မည် မဟုတ်ပါ။) အဘယ်ကြောင့် မလုပ်ဆောင်မည်နည်း။ လူတို့ကို ညှဉ်းဆဲရန် သင် မစီစဉ်သောကြောင့် သို့မဟုတ် လူတို့ကို သင် ညှဉ်းဆဲနိုင်စွမ်း မရှိသောကြောင့် ဖြစ်သလော။ (ကျွန်ုပ်၏ စိတ်သဘောထား ပြောင်းလဲပြီးဖြစ်လိမ့်မည် ဖြစ်သောကြောင့် ဖြစ်ပါသည်။) မှန်ပေ၏၊ သင်သည် ဘုရားသခင်ကို ကြောက်ရွံ့သော စိတ်နှလုံးတစ်ခု ရှိလိမ့်မည်ဖြစ်ပြီး သင်၏ လုပ်ရပ်များတွင် စည်းမျဉ်းများနှင့် အခြေခံစည်းတစ်ခု ရှိလိမ့်မည် ဖြစ်သည်။ ဤအချိန်တွင် မည်သည့် စုံစမ်းသွေးဆောင်မှုများကို သင် ရင်ဆိုင်ရသည်ဖြစ်စေ “ဤအရာကို လုပ်ဆောင်ခြင်းသည် ဘုရားသခင်ကို မကျေနပ်စေသလို ဘုရားသခင်ကို ပုန်ကန်ပြစ်မှားသည့်အရာများကို ငါ မလုပ်နိုင်ပါ”ဟု သင်၏ စိတ်နှလုံးမှ သင် ပြောနိုင်လိမ့်မည်။ သင်၏ ဝိညာဉ်ရင့်ကျက်မှုသည် ဤအဆင့်သို့ အလိုအလျောက် ရရှိလိမ့်မည်ဖြစ်ပြီး ထိုသို့သော စကားများကို သင် ပြောနိုင်လိမ့်မည်။ ယခုအခါတွင် ဤအဆင့်ကို အားမထုတ်ရဘဲ သင်တို့ ပြီးမြောက်နိုင်ကြသလော။ (မပြီးမြောက်နိုင်သေးပါ။) ဤအရာက သင့်အတွင်းတွင် သမ္မာတရားက အကျိုးတရား မရှိသေးကြောင်းကို သက်သေပြ၏။ ထိုသမ္မာတရားက သင်၏ အပြုအမူကို ချုပ်ထိန်းရုံမျှချုပ်ထိန်းသော်လည်း သင်၏ စိတ်နှလုံးကို ခိုင်ခိုင်မာမာ မချုပ်ထိန်းနိုင် သို့မဟုတ် သင့်ဘဝ၏ ဦးတည်ချက်ကို မပြောင်းလဲပေးနိုင်သကဲ့သို့ သင်၏ကျင့်ကြံပြုမူခြင်း စည်းမျဉ်းများနှင့် ရည်မှန်းချက်တို့ကို မပြောင်းလဲပေးနိုင်ပေ။

ယခုအခါတွင် သင်တို့အားလုံးသည် ဘုရားသခင်ကို သင်တို့၏ ယုံကြည်မှုတွင် သမ္မာတရား လိုက်စားခြင်းအပေါ် စတင် အာရုံစိုက်ကြပြီးဖြစ်သည်။ ထို့ကြောင့် သင်တို့၏ ပြုမူနေထိုင်မှုကို မည်သည့်အရာအပေါ် သင်တို့ အခြေပြုကြသနည်း။ အသိစိတ်၊ လူသား ပြုမူနေထိုင်မှုအတွက် အခြေခံစည်းနှင့် ကိုယ်ကျင့်တရား အပြုအမူတို့အပေါ်တွင် ဖြစ်သည်။ ဤအရာများသည် သမ္မာတရားနှင့် မည်မျှ အလှမ်းဝေးသနည်း။ အသိစိတ်၊ လူသား ပြုမူနေထိုင်မှုအတွက် အခြေခံစည်းနှင့် ကိုယ်ကျင့်တရား အပြုအမူတို့သည် သမ္မာတရားနှင့် ဆက်စပ်မှုရှိသလော။ အလှမ်းဝေး၏။ အလွန်ဆုံးအနေဖြင့် အသိစိတ်ပေါ် အခြေခံ၍ ပြုမူနေထိုင်ခြင်းသည် သင့်ကို လူကောင်းတစ်ဦး ဖြစ်စေနိုင်သော်လည်း ထိုအရာက ဘုရားသခင်၏ သတ်မှတ်ချက်နှင့်ပတ်သက်၍ စံမမီပေ။ ဘုရားသခင်၏ သတ်မှတ်ချက်မှာ လူတို့အနေဖြင့် သမ္မာတရားကို အခြေခံ၍ ပြုမူနေထိုင်ရန်နှင့် သူ၏ နှုတ်ကပတ်တော်များဖြင့် အသက်ရှင်ရန် ဖြစ်သည်။ ဘုရားသခင်ကို ယုံကြည်သောလူတစ်ဦးသည် သမ္မာတရားကို သဘောပေါက်နိုင်သည့်အခါ၊ သမ္မာတရားကို သိနားလည်ကာ လက်တွေ့လုပ်ဆောင်နိုင်ပြီး သမ္မာတရား၏ စည်းမျဉ်းများအတိုင်း မိမိတို့ကိုယ်ကို ချုပ်ထိန်းနိုင်ကြသည့်အခါ ၎င်းတို့ ရင့်ကျက်ကြပြီးလိမ့်မည်။ ၎င်းတို့ သမ္မာတရား မလိုက်စားလျှင် မည်သည့်အခါမျှ ရင့်ကျက်ကြမည် မဟုတ်ချေ။ လူအချို့သည် သမ္မာတရားကို စတင်၍ လိုက်စားပြီးဖြစ်ကာ “သမ္မာတရားအတွက် ကြိုးပမ်းကာ ဘုရားနှုတ်ကပတ်တော်များနှင့် သမ္မာတရားအတိုင်း လက်တွေ့လုပ်ဆောင်ဖို့ အားထုတ်ရန်၊ စည်းကမ်းများနှင့်အညီ အမှုအရာများကို လုပ်ဆောင်ရန်၊ စည်းမျဉ်းများနှင့် အကန့်အသတ်များအတိုင်း ပြုမူလုပ်ဆောင်ရန်နှင့် ဘုရားသခင်၏ စိတ်သဘောထားကို ပုန်ကန်ပြစ်မှားသည့်အရာများ သို့မဟုတ် ဘုရားသခင်ကို ဆန့်ကျင်ပြစ်မှားသည့်အရာများကို လုပ်ဆောင်ခြင်းအား ရှောင်ကြဉ်ရန်၊ ထိုသို့လုပ်ဆောင်ရန် ကျွန်ုပ်ကို စီမံဖို့၊ ချုပ်ထိန်းဖို့ သို့မဟုတ် ကြီးကြပ်ပေးဖို့ မည်သူကိုမျှ မလိုအပ်စေရန် ကျွန်ုပ် အစွမ်းကုန် ကြိုးပမ်းရမည်။ မည်သူကမျှ ကျွန်ုပ်ကို ကြီးကြပ်နေခြင်း မရှိသော်လည်း တစ်စုံတစ်ရာကို လုပ်ဆောင်ခြင်းက ဘုရားသခင်၏ စိတ်သဘောထားကို ပုန်ကန်ပြစ်မှားလျှင်၊ ဘုရားသခင်အတွက် ကြောက်ရွံ့သော စိတ်နှလုံး ကင်းမဲ့ပြီး ဘုရားသခင်ကို ပုန်ကန်ပြစ်မှားမိလျှင် ထိုအရာကို ကျွန်ုပ် လုံးဝ လုပ်ဆောင်လိမ့်မည် မဟုတ်ပါ။ ကျွန်ုပ်၏ စိတ်နှလုံးတွင် ထိုစိတ်ကူးရှိလျှင်ပင် မိမိကိုယ်ကို ချုပ်ထိန်းနိုင်သည်။ ထိုအရာကို ကျွန်ုပ် ဆောင်ရွက်၍မဖြစ်ပါ”ဟု ဆိုလျက် စိတ်ဆုံးဖြတ်ချက်ရှိကြသည်။ ဤအခြေအနေသည် တက်ကြွပြီး အပြုသဘောဆောင်သည်။ ဥပမာအားဖြင့် ဘုရားအိမ်တော်က လူတစ်ဦးအား အဖိုးတန် ပစ္စည်းတစ်ခု စောင့်ရှောက်ရန် စေခိုင်းပြီး လူအနည်းငယ်ကသာ ဤအကြောင်းကို သိသည်ဆိုပါစို့။ ဤကိစ္စရပ်အကြောင်းကို အခြားလူတို့က သိရှိကြသည့်အခါ ထိုလူသည် ထိုပစ္စည်းကို ကောင်းစွာ စောင့်ရှောက်နိုင်သည်၊ အရေးထားနိုင်ပြီး ပျောက်ဆုံးခြင်း၊ ပျက်စီးခြင်း၊ ခိုးယူခံရခြင်း သို့မဟုတ် ဖျက်ဆီးခံရခြင်းမှ တားဆီးနိုင်သည်။ တစ်ချိန်တည်းတွင် သူသည် လောဘတက်ခြင်းနှင့် ပိုင်ဆိုင်လိုခြင်းတို့ကိုလည်း ရှောင်ကြဉ်နိုင်ပြီး သူ၏ စိတ်နှလုံးထဲတွင် ဤပစ္စည်းကို လုံးလုံးလျားလျား သန့်ရှင်းသောအရာများအဖြစ် သတ်မှတ်လိုက်ကြသည်။ ဤသည်မှာ လူကောင်းတစ်ဦး ဖြစ်သည် မဟုတ်လော။ ပစ္စုပ္ပန်ရှုထောင့်အမြင်မှကြည့်လျှင် ထိုပစ္စည်းကို အလွဲသုံးစားလုပ်ရန် စိတ်ကူးများ သို့မဟုတ် အတွေးများ မရှိသောကြောင့် ထိုသူသည် လူကောင်းတစ်ဦးဖြစ်သည်ဟု ဆိုနိုင်သည်။ နောက်တစ်ဆင့်ထပ်ပြောရလျှင် ထိုသူသည် မိမိ၏အလုပ်ကို အဆုံးစွန် သစ္စာစောင့်သိမှုဖြင့် ဤပစ္စည်းကို စောင့်ရှောက်နိုင်ပြီး ဤတာဝန်ကို စိတ်ပါလက်ပါနှင့် မိမိ၏ အစွမ်းရှိသမျှဖြင့် တာဝန်ယူနိုင်ကာ ထိုအရာကို သူ စိတ်နှလုံးအကြွင်းမဲ့ ပေးအပ်ပြီး မိမိ၏အလုပ်ကို ကောင်းစွာ လုပ်ဆောင်နေသည်ဟု ဆိုနိုင်သည်။ သို့သော် တစ်နေ့တွင် အမှုအရာများ ပြောင်းလဲသွားသည်။ ဤကိစ္စရပ်ကို သိရှိသည့် လူအချို့သည် အဖမ်းခံရပြီး ထောင်ချခံရကာ အချို့မှာ မတူကွဲပြားသည့် နေရာများဆီသို့ လွှဲပြောင်းခြင်းခံရကြသည်။ ထိုလူသည်သာ ဤပစ္စည်းအကြောင်းသိသည့် တစ်ဦးတည်းသောသူ ဖြစ်သွားသည်။ ဤအခြေအနေများအောက်တွင် သူ၏ ပတ်ဝန်းကျင် ပြောင်းလဲသွားပြီ မဟုတ်လော။ သူ၏ ပတ်ဝန်းကျင် ပြောင်းလဲသွားပြီဖြစ်ပြီး စစ်ဆေးမှု ရောက်ရှိလာပြီဖြစ်သည်။ အစတွင် သူ၏ စိတ်နှလုံးက မပြောင်းမလဲရှိနေပြီး အခြားမည်သည့် အတွေးမျှမရှိဘဲ ထိုပစ္စည်းကို အလေးအနက်နှင့် တာဝန်သိစွာ စောင့်ရှောက်ဆဲဖြစ်သည်။ နောက်ပိုင်းတွင် ထိုအကြောင်းကို သိရှိသည့်လူများ ပျောက်ကွယ်သွားကြပြီဖြစ်သည်ကို သူ ကြားသိရသည်။ ထိုအချိန်တွင်ပင် သူက “ဤပစ္စည်းနှင့် ပတ်သက်၍ ငါ၏ အစီအစဉ်တစ်ခုကိုမျှ ငါ ကြံ၍ မဖြစ်ပါ။ ထိုပစ္စည်းကို ငါ ဆက်လက် စောင့်ရှောက်ရမည်။ ထိုအကြောင်းကို လူတို့ မသိလျှင်ပင် ဘုရားသိသည်”ဟု စဉ်းစားဆဲဖြစ်သည်။ ဤသည်မှာ လူကောင်းတစ်ဦးဖြစ်သည် မဟုတ်လော။ (လက်ရှိအချိန်တွင် သူသည် လူကောင်းတစ်ဦး ဖြစ်ပုံရနေသေးပါသည်။) ယင်းမှာ အဘယ်ကြောင့်နည်း။ အဘယ်ကြောင့်ဆိုသော် လူကောင်းတစ်ဦးဖြစ်ခြင်း စံနှုန်းများနှင့် တိုင်းတာသည့်အခါ အကြင်သူသည် ဤအဆင့်သို့ရောက်နိုင်လျှင် သူသည် အလွန် ကောင်းနှင့်နေပြီဖြစ်သည်။ သို့ရာတွင် တစ်နေ့၌ သူ၏မိသားစုတွင် အကြီးစား အကျပ်အတည်းတစ်ခု ဖြစ်ပွားသည်၊ သူသည် ငွေ အရေးပေါ် လိုအပ်ပြီး ငွေအလုံအလောက် အဆင်သင့် မရှိချေ။ သူ၏ ပတ်ဝန်းကျင် တစ်ဖန်ပြောင်းလဲသွားပြီး ပတ်ဝန်းကျင် ပြောင်းလဲသွားသည့်အခါ သူ့အနေဖြင့် စစ်ဆေးခြင်း ခံရမည့်အချိန် တစ်ဖန် ရောက်လာပြီဖြစ်သည်။ အစပိုင်းတွင် ငွေချေးဖို့ သူ စဉ်းစားဆဲဖြစ်သော်လည်း နှစ်ကြိမ် သုံးကြိမ် ကြိုးပမ်းမှုများ မအောင်မြင်သည့်နောက်တွင် သူ၏ စိတ်နှလုံးက စတင်၍ ဂယက်ရိုက်လာသည်။ “ငါ့တွင် တန်ဖိုးရှိသည့် ပစ္စည်းတစ်ခု ပိုင်ဆိုင်ထားသည် မဟုတ်လော။ ငါ့အနေဖြင့် ငါ့ရှေ့တည့်တည့်တွင် လုပ်ပိုင်ခွင့်တချို့ ရှိနေချိန်တွင် ငွေသွားချေးခြင်းသည် မိုက်မဲသည် မဟုတ်လော။ ဤပစ္စည်းအား ငါ စောင့်ရှောက်နေသည်ကို မည်သူမျှ မသိ။ ထို့အပြင် ဤပစ္စည်းသည် ဤနေရာတွင် ဖုန်များတက်နေရုံသာ ရှိသည်။ ထိုပစ္စည်းကို အသုံးပြုခြင်းက ငါ့အတွက် မှန်သည်သာ မဟုတ်လော။ ထိုအတိုင်း ငါလုပ်မည်”ဟူ၍ ဖြစ်သည်။ ထို့နောက်တွင် သူ့ထံတွင် သာ၍ကျိုးကြောင်းဆီလျော်သော အတွေးတစ်ခုရှိလေသည်။ “ဤအရာကို ဘုရားသခင်က ငါ့အတွက် ပြင်ဆင်ပေးခဲ့သည် မဟုတ်လော။ ဘုရားသခင်က ငါ့ကို ကျေးဇူးပြုနေခြင်းဖြစ်သည်၊ ဘုရား၏ ကျေးဇူးတော် ချီးမွမ်းသည်”ဟူ၍ ဖြစ်၏။ ထိုအကြောင်းကို သူ သာ၍တွေးလေ ဤသည်မှာ သင့်တင့်လျောက်ပတ်သော လုပ်ဆောင်မှုဖြစ်သည်ဟု သူ ပိုခံစားရလေဖြစ်သည်။ နှစ်ရက် သို့မဟုတ် သုံးရက်ကြာ ချင့်ချိန်စဉ်းစားပြီးနောက်တွင် သူသည် စိတ်နှလုံးထဲ၌ အေးချမ်းသွားပြီး လိပ်ပြာမလုံခြင်း မဖြစ်တော့ပေ။ နောက်ဆုံးတွင် သူက “ဤငွေကိုသာ ငါ သုံးလိုက်တော့မည်”ဟု ဆုံးဖြတ်သည်။ မည်သည့်အရာ ဖြစ်ခဲ့သနည်း။ (သူ၏အတွေးတွင် ပြောင်းလဲမှုတစ်ခု စတင်ဖြစ်ပေါ်သည်။) သူ၏ အတွေးတွင် ဤပြောင်းလဲမှုက မည်သို့ဖြစ်လာခဲ့သနည်း။ (ထိုအရာကို ပတ်ဝန်းကျင်က ဖြစ်စေခဲ့ခြင်း ဖြစ်သည်။) သို့ဆိုလျှင် ပတ်ဝန်းကျင်နှင့်ပတ်သက်၍ ပြဿနာတစ်ခု ရှိသလော။ ပတ်ဝန်းကျင်က သူ့ကို ပြောင်းလဲစေသလော။ (မပြောင်းလဲစေပါ။) သို့ဆိုလျှင် ဤအရာကို ငါတို့ မှန်ကန်တိကျစွာ အဘယ်သို့ ဖော်ပြနိုင်သနည်း။ ယခင်က သူ၏ ပတ်ဝန်းကျင် နှစ်ကြိမ်ပြောင်းလဲခဲ့ချိန်တွင် သူ၏ စိတ်နှလုံးက အဘယ်ကြောင့် ယိမ်းယိုင်ခြင်း မရှိခဲ့သနည်း။ (ထိုအချိန်က အလွန့်အလွန် ဆင်းရဲမွဲတေပြီး စိတ်ပျက်စရာအချိန် မဟုတ်ခဲ့သေးပါ။) ဤအဆင့်မရောက်မီတွင် လူတစ်ဦး၏ စစ်မှန်သည့် အတွင်းကျကျ အတွေးများနှင့် စစ်မှန်သည့် စိတ်သဘောထားတို့ ပေါ်လိမ့်မည် မဟုတ်။ ထိုအချိန်တွင် ဤလူသည် ဘုရားသခင်ကို သစ္စာစောင့်သိသည် သို့မဟုတ် သမ္မာတရားကို ချစ်သည်ဟု ငါတို့ ဆိုနိုင်သလော။ ထိုသို့ ငါတို့ ဆိုနိုင်ခဲ့ပေမည်၊ အဘယ့်ကြောင့်ဆိုသော် အလှူငွေကို သူစောင့်ရှောက်ခဲ့သည့်အချိန်က သူသည် မိမိ၏ တာဝန်ကို အခြားမည်သည့် စိတ်ကူး သို့မဟုတ် နိုးကြားထကြွသည့် အတွေးမျှမရှိဘဲ မိမိ၏ စိတ်နှလုံးနှင့် အစွမ်းရှိသမျှဖြင့် လုပ်ဆောင်နိုင်ခဲ့သောကြောင့် ဖြစ်သည်။ ထိုပစ္စည်းနှင့်ပတ်သက်၍ မည်သည့် အစီအစဉ်မျှ သူ လုံးဝ မကြံစည်ခဲ့ပေ။ ကောင်းလိုက်သည့်လူတစ်ဦးပါတကား။ သို့သော် သူ၏ အသက်ရှင်နေထိုင်မှု ပတ်ဝန်းကျင် ပြောင်းလဲပြီး ထွက်ပေါက်မရှိဘဲ ပိတ်မိသည်ဟု ခံစားရသည့်အခါ သူ၏ နိုးကြားထကြွသော အတွေးများ ထွက်ပေါ်ပြီး အလှူငွေများနှင့်ပတ်သက်၍ အစီအစဉ်များ စတင်ကြံစည်လေသည်။ အမှန်တွင် ယခင်က ဤအတွေးများ မရှိခဲ့ခြင်းမဟုတ်ဘဲ သူ၏စိတ်နှလုံးထဲတွင် ကွယ်ဝှက်ထားခဲ့ခြင်း ဖြစ်သည်။ အခါအခွင့်သင့်သည့် ပတ်ဝန်းကျင်တစ်ခုကို ကြုံရသည်နှင့် သူ၏ အတွေးများသည် စမ်းရေအလား အလိုအလျောက် ပေါ်လာသည်။ အဆုံးတွင် ထိုအရာကို ဘုရားသခင်က သူ့အတွက် ပြင်ဆင်ပေးခဲ့သည်ဟု ဆိုလျက် ဤအရာအတွက် အကြောင်းပြချက်များကိုပင် ရှာတွေ့သည်။ ဤအကြောင်းပြချက်များကို ရှာတွေ့သည့်အချိန်တွင် သူ၏ ကောက်ကျစ်ဆိုးယုတ်သော သဘာဝ ပေါ်လွင်သွားခဲ့သည် မဟုတ်လော။ သူ၏ သစ္စာစောင့်သိမှု၊ ကောင်းမြတ်ခြင်းနှင့် တရားမျှတစိတ်တို့သည် အဘယ်နေရာသို့ ရောက်သွားကြသနည်း။ (မရှိတော့ပါ။) သို့ဆိုလျှင် သူ၏ယခင်က သရုပ်သကန်များသည် ဟန်ဆောင်မှုတစ်ခုသာ ဖြစ်သလော။ ဟန်ဆောင်မှုတစ်ခုမဟုတ်ပေ။ ယင်းတို့သည်လည်း သဘာဝအလျောက် ထုတ်ဖော်ခြင်းများဖြစ်သည်၊ သို့သော် နက်ရှိုင်းသောအရာများ မဟုတ်ခဲ့ပေ။ အပေါ်ယံအဆန်ဆုံးသော ထုတ်ဖော်ခြင်းများဖြစ်ခဲ့သည်၊ အပေါ်ယံအဆင့် ဖြစ်ရပ်များဖြစ်သည်။ လူ့သဘာဝ၏ အပေါ်ယံအဆင့် ဖြစ်ရပ်များကြားတွင် အချို့သော အတွေးမှားများရှိပြီး တစ်ခါတစ်ရံတွင် လူတို့က ထိုအရာများကို မရိပ်စားမိနိုင်သကဲ့သို့ အလွယ်တကူ အထင်အမြင်မှားစေခြင်းခံရသည်။ ဥပမာအားဖြင့် လူအချို့သည် မိမိတို့တာဝန်များကို ခြောက်လ သို့မဟုတ် တစ်နှစ်ကြာ အလွန်ကောင်းစွာ ထမ်းဆောင်ကြပုံပေါ်သော်လည်း တစ်နှစ်ပြီးနောက်တွင် အပျက်သဘောဆောင်လာကြသည်။ နှစ်နှစ်ပြီးသည့်နောက်တွင် ၎င်းတို့ ထွက်ပြေးသွားပြီး လောကီဆန်သည့် လောကထဲသို့ ပြန်သွားကောင်း သွားကြပေမည်။ အချို့မှာ ငွေရှာရန်နှင့် အချို့မှာ မိမိတို့ ကိုယ်ပိုင်ဘဝများကို အသက်ရှင်ရန်ဖြစ်သည်။ ထို့ကြောင့် ခြောက်လ သို့မဟုတ် တစ်နှစ်တွင်း ၎င်းတို့၏ စွမ်းဆောင်မှုကို အခြေခံ၍ ၎င်းတို့သည် ဘုရားသခင်အတွက် စစ်မှန်ရိုးသားစွာ အသုံးခံကြသည့်သူ ဖြစ်သည်ဟု ဆုံးဖြတ်ခြင်းသည် သင့်အတွက် မှားယွင်းပေမည်။ ထိုခြောက်လ သို့မဟုတ် တစ်နှစ်အတွက် ၎င်းတို့၏ အပြုအမူသည် အမှန်တကယ်တွင် အယောင်ဆောင်မှုတစ်ခု၊ ယာယီ စိတ်ထက်သန်မှုတစ်ခုသာ ဖြစ်သည်။ အချို့သော ပတ်ဝန်းကျင်များ၊ စုံစမ်းသွေးဆောင်မှုများနှင့် ရင်ဆိုင်ရသည့်အခါ ၎င်းတို့၏ စစ်မှန်သော ရုပ်သွင်နှင့် ဘုရားသခင်အပေါ် ၎င်းတို့၏ ယုံကြည်မှုနောက်ကွယ်ရှိ ရည်ရွယ်ချက်များတွင်ရှိသော မသန့်စင်မှုများ ဖော်ထုတ်ခံရသည်။ ဤသည်မှာ အမှန်တရားတစ်ခု မဟုတ်လော။ ၎င်းတို့ လုံးဝ မပြောင်းလဲကြသေးပေ။ လူတို့အထဲတွင် ဘုရားသခင်က မည်သည့်အရာကို အတိအကျ ပြောင်းလဲချင်သနည်း။ လူတို့အား သမ္မာတရားကို လက်ခံစေခြင်းအားဖြင့် မည်သည့် ပြဿနာများကို ဘုရားသခင်က ဖြေရှင်းချင်သနည်း။ (လူသား သဘာဝအတွင်းရှိ အမှုအရာများ ဖြစ်ပါသည်။) မှန်ပေ၏၊ ဖြေရှင်းရမည့်အရာမှာ လူ့သဘာဝအတွင်းရှိ အမှုအရာများ ဖြစ်သည်။ ၎င်းတို့အပေါ် မည်သည့်အရာမျှ မကျရောက်သည့်အခါ လူတို့တွင် အခြေခံကျသော ကိုယ်ကျင့်တရား အပြုအမူ အခြေခံစည်းတစ်ခုရှိကြပြီး အခြားသူတို့အပေါ် အခွင့်အရေးမယူကြပေ။ အထူးသဖြင့် သက်ကြီးသူက “အခြားသူတို့၏ ပိုင်ဆိုင်မှုများကို မတပ်မက်နှင့်၊ ပြီးလျှင် သင်ပိုင်သည့်အရာကို မခွဲပေးနှင့်”ဟု မကြာခဏ ပြောကြသည်။ ဆိုလိုသည်မှာ သင့်ကိုယ်ပိုင် ပိုင်ဆိုင်သော ပစ္စည်းများကို ပေါ့ပေါ့တန်တန် မပေးပစ်နှင့်၊ ပြီးလျှင် အခြားလူတို့၏ ပိုင်ဆိုင်သော ပစ္စည်းများအပေါ် လောဘတက်လာခြင်း၊ သို့မဟုတ် တပ်မက်သော အတွေးများ မရှိနှင့်။ ဤသည်မှာ ပုံမှန် လူ့သဘာဝက ပိုင်ဆိုင်သင့်သည့်အရာသာဖြစ်ပြီး သမ္မာတရား စံမမီပေ။ သို့ဆိုလျှင် လူတို့သည် ဤအရာကို စွမ်းဆောင်ရရှိနိုင်သလော။ (စွမ်းဆောင်မရရှိနိုင်ပါ။) လူတို့သည် ဤအရာကိုပင် စွမ်းဆောင်ရရှိနိုင်ခြင်း မရှိဘဲ တပ်မက်သည့် အတွေးများ မရှိရန် ပြောကြသည်။ မိမိကိုယ်ကိုအတွင်း၌ တပ်မက်သည့် အတွေးများ ထွက်ပေါ်ရန်အတွက်ပင် စောင့်ဆိုင်းခြင်းမရှိဘဲ အခြားလူတို့၏ ပိုင်ဆိုင်သော ပစ္စည်းများကို သိမ်းပိုက်ခြင်းဖြစ်သည့် ဤသည်မှာ မိမိသဘာဝ၏ ကြီးစိုးခံရခြင်း ရလဒ်ဖြစ်သည်။ ပတ်ဝန်းကျင်က အခွင့်ပေးသရွေ့ လူတို့သည် ထိုအကြောင်းကို စဉ်းစားရန်ပင် မလိုအပ်။ ၎င်းတို့သည် မိမိတို့အတွင်းရှိ ကောက်ကျစ်ဆိုးယုတ်သော သဘာဝနှင့် ၎င်းတို့၏ ရက်စက်ကာ လောဘတက်ပြီး လှည့်ဖြားတတ်သော စိတ်သဘောထားများကို ထုတ်ဖော်ကြလိမ့်မည်။ ငါ ယခုတင် ထုတ်ပြောခဲ့သည့် ဥပမာထဲမှ အလှူငွေများကို အလွဲသုံးစားလုပ်ခဲ့သည့် လူနှင့်စပ်လျဉ်း၍ သူ၏ စိတ်ကူးများနှင့် သရုပ်သကန်များထဲမှ မည်သည့်အရာက လှည့်ဖြားတတ်ခဲ့သနည်း။ (သူအတွက် ဤအရာကို ဘုရားသခင်က ပြင်ဆင်ပေးခဲ့ပြီး ထွက်ပေါက်တစ်ခု ဖွင့်ပေးခဲ့ခြင်းဖြစ်သည်ဟု အခိုင်အမာဆိုလျက် ဘုရားသခင်အတွက် အလှူငွေကို သိမ်းယူခဲ့သည်။) ဤသည်မှာ လှည့်ဖြားခြင်းဖြစ်သည်၊ မိမိကိုယ်ကိုအပြင် အခြားသူများကို လှည့်ဖြားခြင်းဖြစ်သည်။ ထိုသူသည် မိမိကိုယ်ကို လှည့်စားပြီး ဘုရားသခင်ကိုလည်း လှည့်ဖြားရန် ကြိုးစားခဲ့သည်။ မိမိကိုယ်ကို မလိမ့်တပတ်လုပ်ရန်နှင့် မိမိကိုယ်ပိုင် အသိစိတ်၏ စွပ်စွဲမှုများကို ရှောင်ရှားနိုင်ရန်အလို့ငှာ ထိုအသိစိတ်ကို နှစ်သိမ့်ရန် ဤကြားကောင်းသည့် စကားများကို အသုံးပြုသည်။ ထို့အပြင် သူသည် မိမိအတွက် နှစ်သက်ဖွယ်သော အလိမ်အညာတစ်ခုကို လုပ်ကြံဖန်တီးပြီး ဘုရားသခင်ကို အရူးလုပ်ကာ လှည့်စားရန် ဤအလိမ်အညာကို အသုံးပြုချင်သည်။ ဤသည်မှာ လှည့်စားတတ်ခြင်း ဖြစ်သည် မဟုတ်လော။ (ဟုတ်ပါသည်။) လှည့်စားတတ်ခြင်းဖြစ်သည်။ သင်သည် ထိုသို့သော ပတ်ဝန်းကျင်များနှင့် ရင်ဆိုင်ရပြီး သင်၏ သဘာဝက အတွေးများ ပေါက်ဖွားစေကာ သင့်အား တစ်စုံတစ်ရာကို လုပ်ဆောင်စေလိုအောင် လုပ်ဆောင်သည့်အခါ ဦးစွာပထမ သင်၏ အသိစိတ်က သင့်အထဲတွင် သက်ရောက်လိမ့်မည်ပြီး ထို့နောက်တွင် သင်နားလည်သည့် သမ္မာတရားက ဤနည်းဖြင့် တွေးတောခြင်းက သင့်အတွက် အလုပ်ဖြစ်မည် မဟုတ်ကြောင်း၊ ထိုအရာသည် စက်ဆုပ်ဖွယ်ဖြစ်ပြီး ကောက်ကျစ်ဆိုးယုတ်ကြောင်းနှင့် သင် စဉ်းစားပြီး ယုံကြည်သည့်အရာသည် သမ္မာတရား မဟုတ်ကြောင်းကို သင့်အား သဘောပေါက်စေလျက် သင်နားလည်သည့် သမ္မာတရားကလည်း သက်ရောက်မှု ရှိလိမ့်မည်ဖြစ်သည်။ သင်သည် ဤအရာကို လုပ်ဆောင်လိုစိတ် ခဏတာ ဖြစ်ပေါ်သော်လည်း ဘုရားသခင်ထံ ဆုတောင်းပြီးနောက်တွင် “ဤအရာကို ငါ လုပ်၍မဖြစ်ပါ။ ဘုရားသခင်ကို ပုန်ကန်ပြစ်မှားမိမည်ဖြစ်သည်။ ကောက်ကျစ်ဆိုးယုတ်သည်။ ဤအရာကို လုပ်ဆောင်ခြင်းသည် သမ္မာတရားနှင့် သဟဇာတမဖြစ်သလို ဘုရားသခင်ကို လှည့်စားခြင်း ဖြစ်မည်မဟုတ်လော။ ဤအရာကို ငါ လုံးဝ လုပ်၍ မဖြစ်ပါ။ ဤသည်မှာ သန့်ရှင်းမွန်မြတ်သည့်အရာတစ်ခုဖြစ်သည်၊ ဘုရားသခင်နှင့် သက်ဆိုင်ပြီး လုံးဝ မထိရပါ။ ဤအရာနှင့်ပတ်သက်၍ မည်သူမျှမသိသကဲ့သို့ ဘုရားသခင်သာ သိရှိသော်လည်း ထိုအကြောင်းကို ဘုရားသခင်သာ သိရှိသောကြောင့် ငါ လုံးဝ ထိ၍ မဖြစ်ပါ”ဟု သင် စဉ်းစားသည်။ လူတစ်ဦးသည် ဤသို့ စဉ်းစားနိုင်လျှင် ၎င်း၌ စစ်မှန်သည့် ဝိညာဉ်ရင့်ကျက်မှုတစ်ခု ရှိပေသည်။ သူ့အနေဖြင့် မိမိ၏ ကောင်းမွန်သည့် ရည်ရွယ်ချက်များနှင့် ကိုယ်ကျင့်တရား အပြုအမူ အခြေခံစည်းတို့အပေါ် မှီခိုခဲ့လျှင် မိမိကိုယ်ကို ချုပ်ထိန်းနိုင်မည်လော။ အလှူငွေကို သူက ခိုးယူမည်မဟုတ်ဟု အာမခံနိုင်ကြမည်လော။ (အာမခံနိုင်မည် မဟုတ်ပါ။) ဤအရာကို စွမ်းဆောင်ရရှိရန်အလို့ငှာ လူတစ်ဦးသည် မည်သည့်အရာကို ပိုင်ဆိုင်ရမည်နည်း။ (သူ၏ စိတ်နှလုံးတွင် ဘုရားသခင်ကို ကြောက်ရွံ့ခြင်း ရှိရမည်ဖြစ်သည်။) သင် နားလည်သည့် သမ္မာတရားများ၊ ဘုရားသခင်အပေါ် သင်၏ အသိနှင့် သင်၏ စိတ်နှလုံးရှိ ဘုရားသခင်ကို ကြောက်ရွံ့ခြင်းတို့သည်သာ သင်၏ စိတ်နှလုံးနှင့် လုပ်ရပ်များကို ချုပ်ထိန်းနိုင်ပြီး ဘုရားသခင်၏ ရည်ရွယ်ချက်များနှင့်အညီ မည်သည့် လမ်းကြောင်း သင် ရွေးချယ်ပြီး မည်သို့ ပြုမူနေထိုင်သည်ဟူသည်တို့ကို ဆုံးဖြတ်ပေးနိုင်သည်။ သမ္မာတရားနှင့် ဘုရားနှုတ်ကပတ်တော်များအပြင် ဤအရာကို စွမ်းဆောင်ရရှိရန် လူတို့အား ကူညီနိုင်သည့် ဒုတိယ အမှုအရာတစ်ခု ရှိသလော။ မရှိပေ။ ဤနည်းလမ်းတစ်ခုတည်းသာ ရှိသည်။ ဤအရာက သင့်အား ဘုရားသခင်ကို ကြောက်ရွံ့စေကာ မကောင်းမှုကို ရှောင်ကြဉ်စေနိုင်သည်။ မည်သည့် ပတ်ဝန်းကျင်မျိုးကို သင် ကြုံရသည်ဖြစ်စေ၊ စမ်းသပ်မှုများ သို့မဟုတ် စုံစမ်းသွေးဆောင်မှုများဖြစ်စေ ယင်းတို့က ဘုရားသခင်ကို သင်၏ သစ္စာစောင့်သိမှုနှင့် ကျိုးနွံနာခံမှုတို့ကို မပြောင်းလဲစေနိုင်ပေ။ သင်၏ စိတ်ဆုံးဖြတ်ချက်ကို သင် ခိုင်မာစေသည်နှင့်တစ်ပြိုင်နက် လုံးဝ ပြောင်းလဲလိမ့်မည် မဟုတ်။ သင် ကြုံရသည့် ပတ်ဝန်းကျင်တစ်ခုက မည်မျှ ခက်ခဲသည်ဖြစ်စေ သင့်အတွက် အထူးသဖြင့် ကြီးမားသည့် စုံစမ်းသွေးဆောင်ခြင်းဖြစ်လျှင်ပင် သင်၏ စိတ်ဆုံးဖြတ်ချက်က မပြောင်းမလဲ ရှိနေလိမ့်မည်ဖြစ်ပြီး အမှုအရာများကို လုပ်ဆောင်ခြင်းအတွက် သင်၏ စည်းမျဉ်းများသည် မပြောင်းမလဲ ရှိနေလိမ့်မည်။ ဤသို့ဖြင့် သင်၏ သက်သေခံချက်တွင် ခိုင်မာစွာ သင် ရပ်တည်လိမ့်မည်ဖြစ်ပြီး သမ္မာတရားကို ရရှိလိမ့်မည်။ ဤကိစ္စရပ်နှင့်စပ်လျဉ်း၍ ဘုရားသခင်က သင့်ကို တစ်ဖန် စစ်ဆေးလိမ့်မည် မဟုတ်။ ထိုအရာကို သင် အောင်မြင်ကျော်လွှားလိမ့်မည်ဖြစ်ပြီး ခိုင်မာစွာ ရပ်တည်ပြီးဖြစ်လိမ့်မည်။ ယခုအခါတွင် ဤဝိညာဉ်ရင့်ကျက်မှုသို့ လူအများစု ရောက်ရှိနိုင်သလော။ (မရောက်ရှိနိုင်ပါ။) ၎င်းတို့ မရောက်နိုင်သေးပေ။ ယင်းက သမ္မာတရားသည် ၎င်းတို့၏ အသက်ဖြစ်မလာသေးကြောင်း သက်သေပြသည်။ ထို့နောက်တွင် ယခု မည်သည့်အရာများက ၎င်းတို့၏ အသက်ဖြစ်သနည်း။ လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်များ၊ စာတန်၏ အဆိပ်များနှင့် ကိုယ်ကျင့်တရားနှင့် လူသားအပြုအမူနှင့်ဆိုင်သည့် အခြေခံစည်းကို ထိန်းသိမ်းရန်ဖြစ်သော လူသားဗီဇအချို့အပြင် ဘုရားသခင်ကို ၎င်းတို့ ယုံကြည်ပြီးနောက်တွင် ဆည်းပူးရရှိသည့် ဝိညာဉ်ရေးရာ အယူဝါဒနှင့် ဖော်ပြချက်အချို့တို့ ဖြစ်သည်။ ဤအရာများကို သဘောပေါက်ပြီးသည့်နောက်တွင် လူတို့က “သမ္မာတရားကို ငါ ရရှိပြီးဖြစ်သည်။ ဘုရားသခင်ကို ငါ၏ ယုံကြည်မှုတွင် အလွန်များစွာ ငါ နားလည်ပြီးဖြစ်သည်။ ငါ ပြောင်းလဲပြီးဖြစ်ကာ တစ်စုံတစ်ရာကို ငါ ရရှိပြီဖြစ်သည်”ဟု အမြဲ တွေးထင်ကြသည်။ ၎င်းတို့ ရရှိပြီးဖြစ်သည့်အရာမှာ မည်သည့်အရာနည်း။ အမှန်တွင် ထိုအရာသည် အပေါ်ယံအဆင့် အရာများသာ ဖြစ်သည်။ ၎င်းတို့၏ အပြုအမူတွင် ချုပ်ထိန်းမှုအချို့ ရှိခြင်းသာဖြစ်ပြီး ၎င်းတို့၏ အပြုအမူက အတော်အတန် ထိန်းညှိခံရခြင်းသာ ဖြစ်သည်။ ထို့အပြင် ၎င်းတို့၏ စိတ်နှင့်နှလုံးတွင် သာ၍ အပြုသဘောဆောင်သည့် နည်းလမ်းတစ်ခုဖြင့် တွေးဆနိုင်ကြပြီး အပြုသဘောဆောင်သည့်အရာများကို သာ၍ စဉ်းစားနိုင်ကြသည်။ ၎င်းတို့၏ ပတ်ဝန်းကျင်၊ တရားဒေသနာများကို မကြာခဏ နားထောင်ခြင်းအပြင် မိမိတို့ တာဝန်များကို ထမ်းဆောင်ခြင်းနှင့် အပြုသဘောဆောင်သည့် အရာများနှင့် ပိုပိုပြီး မကြာခဏ ထိတွေ့ဆက်ဆံခြင်းတို့၏ လွှမ်းမိုးမှုကြောင့် ၎င်းတို့သည် အပြုသဘောဆောင်သည့် နည်းလမ်းအချို့ဖြင့် သက်ရောက်ခြင်းခံရသည်။ ဤသည်တို့မှာ အသင်းတော်၏ ပတ်ဝန်းကျင်က လူတို့ထံ ယူဆောင်လာသည့် အကျိုးကျေးဇူးများနှင့် အပြောင်းအလဲများ ဖြစ်သည်။ သို့ရာတွင် လူတို့ထံ သမ္မာတရားက ယူဆောင်လာသည့် အပြောင်းအလဲများသည် မည်မျှ ကြီးမားပြီး မည်မျှ များပြားသနည်း။ ဤအရာက ၎င်းတို့၏ လိုက်စားမှုအပေါ် မူတည်သည်။ သင်သည် သမ္မာတရားကို လိုက်စားသည့်လူတစ်ဦး အမှန်တကယ်ဖြစ်လျှင် သမ္မာတရား၏ လက်တွေ့ကျသော သွင်ပြင်လက္ခဏာများအရ တစ်စုံတစ်ရာကို သင် အမြဲ ရရှိလိမ့်မည်ဖြစ်ပြီး အဆင့်တစ်ခုစီတွင် အနည်းငယ် သင် အကျိုးရရှိကာ အနည်းငယ် နားလည်လိမ့်မည်။ ၎င်းတို့၏ စိတ်နှလုံးများတွင် လူတို့သည် တစ်စုံတစ်ရာကို ၎င်းတို့ ရရှိပြီးခြင်း ရှိမရှိနှင့်ပတ်သက်၍ သိနားလည်ပြီး ခံစားချက်တစ်ခု ရှိကြသည်။ ယခုတွင် မည်သည့်အရာကို လူအများစု ခံစားနေကြသနည်း။ ၎င်းတို့၏ ကောင်းမွန်သည့် ရည်ရွယ်ချက်များကို အခြေခံ၍ ၎င်းတို့သည် ကောင်းသော လုပ်ဆောင်ချက်အချို့၊ အသိစိတ်နှင့် အသိတရား ပိုင်ဆိုင်သည်ဟု လူတို့ ယုံကြည်ကြသည့်အရာများနှင့် အခြားသူတို့၏ စွပ်စွဲခြင်း သို့မဟုတ် ဝေဖန်ခြင်းကို ခံရစေမည်မဟုတ်သည့်အရာများကို ၎င်းတို့က လုံ့လဝီရိယရှိစွာနှင့် တမင်တကာ မကြာခဏ လုပ်ဆောင်ကြခြင်း ဖြစ်သည်။ ယင်းတို့သည် ကောင်းမှုများ ဖြစ်သော်လည်း သမ္မာတရားနှင့်ဆိုင်သည့် ကျင့်ကြံမှုဖြစ်သည်ဟု ပြော၍ မရနိုင်ပေ။ ဤသည်မှာ မှန်ကန်သည် မဟုတ်လော။ (ဟုတ်ပါသည်။) လူအများစုတွင် ၎င်းတို့၏ လုပ်ရပ်များအတွက် အခြေခံကျသော စည်းမျဉ်းတစ်ခုရှိကြသည်။ ယင်းမှာ ၎င်းတို့၏ အသိစိတ်အတိုင်း ပြုမူဆောင်ရွက်ရန် ဖြစ်သည်။ သမ္မာတရားက နက်နဲလွန်းသည်၊ စိတ်ကူးယဉ်ဆန်လွန်းပြီး လူတို့နှင့် အလွန် အလှမ်းဝေးပုံပေါ်သည်ဟု ၎င်းတို့ ခံစားကြသည်။ လူတို့သည် သမ္မာတရားကို ကောင်းစွာ နားမလည်ကြသကဲ့သို့ ထိုသမ္မာတရားကို သေချာစွာ မရှင်းပြနိုင်ကြပေ။ ထို့ကြောင့် မိမိတို့၏ အသိစိတ်အတိုင်းသာ ပြုမူဆောင်ရွက်ကြပြီး တစ်နေ့ပြီးတစ်နေ့ ဖြစ်သလိုလုပ်ဆောင်ကြသည်။ လူအချို့တွင် အသိစိတ်နှင့်ဆိုင်သော အသိတစ်ခုမျှပင် မရှိသကဲ့သို့ အသိစိတ်၏ စံနှုန်းများအတိုင်း မပြုမူကြပေ။ လူအချို့သည် မည်သည့် ရလဒ်မျှ လုံးဝမရှိဘဲ မိမိတို့တာဝန်များကို ထမ်းဆောင်ကြသည်။ ၎င်းတို့သည် ကပ်ပါးရပ်ပါးလုပ်နေကြပြီး ဘုရားသခင်၏ ကျေးဇူးတော်ကိုသာ မွေ့လျော်နေကြသော်လည်း အပြန်အလှန်အနေဖြင့် မည်သည့်အရာကိုမျှ ပေးနေကြခြင်း မရှိဘဲ ၎င်းတို့၏ စိတ်နှလုံးထဲတွင် လိပ်ပြာလုံကြပေသည်။ ဤလူများတွင် အသိတရားနှင့် အသိစိတ်ရှိကြသလော။ ၎င်းတို့ကို သင်က “ဤကဲ့သို့ အသက်ရှင်ခြင်းနှင့်ပတ်သက်၍ သင် မည်သို့ ခံစားရသနည်း”ဟု မေးလျှင် ၎င်းတို့က “ဘုရားသခင်၏ ရည်ရွယ်ချက်များက အလွန်ကြီးမားသည်၊ ကျွန်ုပ် ယင်းတို့ကို အလှမ်းမမီနိုင်ပါ။ မည်သို့ဆိုစေ ကျွန်ုပ်သည် ဘုရားသခင်ကို စစ်မှန်ရိုးသားစွာ ယုံကြည်သည့်လူတစ်ဦးဖြစ်ပြီး မကောင်းမှု မလုပ်လေပြီ။ ကျွန်ုပ်၏ စိတ်နှလုံးတွင် ငြိမ်သက်ခြင်းခံစားရသည်”ဟု ပြောကြသည်။ ဤကဲ့သို့သော လူများသည် သမ္မာတရားကို လက်တွေ့လုပ်ဆောင်ကြသလော။ ၎င်းတို့အနေဖြင့် မိမိတို့တာဝန်များကို ထမ်းဆောင်ကြသော်လည်း ဘုရားသခင်အတွက် မိမိတို့ကိုယ်ကို အသုံးခံနေကြခြင်း ဖြစ်သလော။ လူ၏ ရှုထောင့်အမြင်မှကြည့်လျှင် ၎င်းတို့၏ တာဝန်များကို ၎င်းတို့ ထမ်းဆောင်နေပုံရသော်လည်း ထိုတာဝန်များတွင် မည်သည့်ရလဒ်မျှ လုံးဝ မရရှိကြပေ။ ဘုရားသခင်က ၎င်းတို့ကို အသိအမှတ်ပြုနိုင်သလော။ ၎င်းတို့က “ကျွန်ုပ်၏ အသိစိတ်ကို အခြေခံ၍ ကျွန်ုပ်၏ တာဝန်များကို ကျွန်ုပ် ထမ်းဆောင်သည်။ ကျွန်ုပ် အချည်းနှီးမနေပါ၊ မပျင်းရိသကဲ့သို့ ကျွန်ုပ် အဖိုးအခတစ်ခု ပေးပါသည်”ဟု ပြောကောင်းပြောကြပေမည်။ သို့ရာတွင် ဤအသိစိတ်စံနှုန်းသည် သမ္မာတရားကို ၎င်းတို့ လက်တွေ့လုပ်ဆောင်နေကြောင်း ကိုယ်စားပြုသလော။ သင်တို့တွင် အချိန်ရကြသည့်အခါ သင်တို့ တွေးဆသင့်သည်၊ အတူတကွ မိတ်သဟာယပြုရန် အကြောင်းအရာတစ်ခုကို အကြံထုတ်ပြီး သမ္မာတရားကို လက်တွေ့လုပ်ဆောင်ရန်အလို့ငှာ သင် မည်သို့ ပြုမူဆောင်ရွက်သင့်သည်ကို ကြည့်သင့်ပေသည်။ အသိစိတ်စံနှုန်းတွင် သို့မဟုတ် လူကောင်းတစ်ဦးဖြစ်ခြင်းနှင့် အပြုအမူကောင်းရှိခြင်းတွင်သာ မရပ်လိုက်နှင့်။ လူ့အကြိုက်လိုက်သူတစ်ဦးဖြစ်ခြင်းနှင့် စိတ်ကျေနပ်ခြင်း မရှိနှင့်။ သင့်အနေဖြင့် သမ္မာတရား၏ အမြင့်ထဲသို့ လိုက်စားကာ ဝင်ရောက်ရန်လိုအပ်သည်။ ဤနည်းဖြင့်သာ ဘုရားသခင်၏ ရည်ရွယ်ချက်များကို သင် ဖြည့်ဆည်းနိုင်ပြီး သမ္မာတရား စစ်မှန်မှုထဲသို့ ဝင်ရောက်နိုင်သည်။ သင်၏ အသိစိတ်ကို ဖြည့်ဆည်းရန် သင် အမြဲ ကြိုးစားပြီး ကိုယ်ကျင့်တရား အခြေခံစည်းကို မချိုးဖောက်သရွေ့ သင် အဆင်ပြေသည်ဟု တွေးလျှင် အမှုအရာများကို လုပ်ဆောင်သည့်အခါ ဤနယ်ပယ်အတွင်းတွင်သာ သင် အမြဲ ရှိလိမ့်မည်ဖြစ်ပြီး ဤနယ်ပယ်ကို ကျော်လွန်သွားမည် မဟုတ်ပေ။ ယင်းမှာ သမ္မာတရားက သင်နှင့် မည်သည့် ပတ်သက်မှုမျှ လုံးဝ ရှိလိမ့်မည်မဟုတ်ဟု ဆိုလိုသည်။ သင်၏ ပြုမူဆောင်ရွက်ခြင်းနှင့် စကားများသည် သမ္မာတရားနှင့် မည်သည့်ပတ်သက်မှုမျှ လုံးဝ မရှိလျှင် သမ္မာတရားကို သင် ရရှိနိုင်သေးသလော။ သမ္မာတရားကို ရရှိရန် သင့်အတွက် ခက်ခဲလိမ့်မည်။

ရှေးခေတ်တွင် “ကွန်ဖြူးရှပ်၏ အတွေးအခေါ်ဆိုင်ရာ ကောက်နုတ်ချက်များ၊” “တောင်တေချင်း၊” နှင့် “ဂန္တဝင်စာပေ အကျင့်စရိုက်သုံးခု” ဟူသည့် စာအုပ်များကို ပညာရှင်များက မကြာခဏ လေ့လာခဲ့ကြသည်။ ၎င်းတို့၏ နှုတ်များတွင် ဂန္တဝင် ဆိုရိုးများတဖွဖွဖြင့် ကျမ်းချက်များကို ရွတ်ဆိုနေသည့်အလား တစ်နေ့လုံး ခေါင်းခါကြသည်။ စာအုပ်အနည်းငယ် ဖတ်ရှုကာ ထမ်းနှင့်ဆောင်း ကဗျာအနည်းငယ် အာဂုံဆောင်ပြီးနောက်တွင် မိမိတို့သည် ကောင်းစွာတတ်သိ နားလည်သည်ဟု ယူဆကြကာ မိမိတို့ကိုယ်ကို အလွန် အထင်ကြီးစရာဖြစ်သည်ဟု တွေးထင်လျက် အခြားသူများကို ဩဝါဒပေးရင်း မိမိတို့နေ့ရက်များကို ကုန်ဆုံးကြသည်။ ၎င်းတို့၏ ဘဝတစ်ခုလုံးတွင် တရားမျှတသည့်အရာ တစ်ခုမျှ ၎င်းတို့ မပြီးမြောက်နိုင်ခဲ့ကြသကဲ့သို့ ၎င်းတို့၏ ဖတ်ပြီးခဲ့သည့် ထိုပညာရှိများ၏ စာအုပ်အနည်းငယ်ကို အခြေခံ၍သာ ပြုမူနေထိုင်ခဲ့ကြသည်။ မည်သည့်အရာကိုမျှ ၎င်းတို့ နားမလည်ခဲ့ကြသကဲ့သို့ မည်သည့်အရာကိုမျှ အဖြေမရှာနိုင်ခဲ့ကြပေ။ ၎င်းတို့သည် မည်သည့်အရာကိုမျှ စွမ်းဆောင်ရရှိခြင်းမရှိဘဲ ဘဝကို ဖြစ်သလိုနေခဲ့ကြသည်။ သို့တိုင် ၎င်းတို့သည် များစွာ သိနားလည်ပြီးဖြစ်ကာ အခြားသူတို့အားလုံးထက် သာလွန်သည်ဟု တွေးထင်လျက် ၎င်းတို့၏ စိတ်နှလုံးများတွင် မိမိတို့ကိုယ်ကို ကျေနပ်အားရကြဆဲဖြစ်သည်။ “ငါသာလျှင် အမြတ်ဆုံးထင်ခြင်း”ဟု ခေါ်ဆိုသည့် စကားရပ်တစ်ခု ရှိသည်။ ထိုအရာ အလွန်မှန်ပြီး ထိုသို့သော အခြေအနေတစ်ခုတွင် သင်တို့ လုံးဝ အသက်မရှင်ရ။ လူအချို့က မိမိတို့အနေဖြင့် အသိပညာ၊ စေတနာနှင့် ဖြောင့်မတ်ခြင်းတို့ရှိသည်ဟု မိမိတို့ စိတ်နှလုံးများတွင် အမြဲ ခံစားကြသည်။ အကျိုးဆက်အနေဖြင့် ၎င်းတို့က ငါသာလျှင်အမြတ်ဆုံးဟုသာ ခံစားရပြီး လူကောင်းတစ်ဦးနှင့် လူကြီးလူကောင်းတစ်ဦးအဖြစ် လုံးဝ အခေါ်ခံရထိုက်သည်ဟု တွေးထင်ကြလေသည်။ လူအချို့သည် သစ္စာစောင့်သိမှုကို အထူးသဖြင့် တန်ဖိုးထားကာ မိမိတို့ မိတ်ဆွေများအတွက် အသေခံကြမည်ဖြစ်သည်။ လူအချို့သည် အထူးသဖြင့် အသိစိတ်ကို တန်ဖိုးထားကြပြီး “ညောင်စေ့လောက် ကျေးဇူးပြုခြင်းခံရလျှင် ညောင်ပင်ကြီးလောက် ကျေးဇူးဆပ်ရမည်”ဟူသည့် စကားများကို ဖြည့်ဆည်းနိုင်ကြသည်။ လူအချို့သည် အိမ်ထောင်မပြုဘဲ မိမိတို့၏ စိတ်နှင့် ခန္ဓာကိုယ်များကို မိမိကိုယ်ကို သုံးသပ်ခြင်းမှတစ်ဆင့် ပျိုးထောင်ကာ မသေမျိုးဖြစ်ခြင်းကို အားထုတ်ကြသည်။ လူအချို့သည် ပညာရှိများ၏ စာအုပ်များ လေ့လာခြင်းအား မိမိကိုယ်ကို ရည်စူးဆက်ကပ်ကြပြီး ပြင်ပကိစ္စရပ်များကို အာရုံမစိုက်ကြပေ။ ဤလူကောင်းများဟု ခေါ်သည့်သူများသည် အမှန်တကယ် လူကောင်းများ ဖြစ်ကြသလော။ ၎င်းတို့သည် မိမိတို့ အသိပညာဖြင့် အသက်ရှင်ကြပြီး အသိစိတ်အနည်းငယ်ဖြင့် စကားပြောကာ ပြုမူကြသောကြောင့် ဤလူများကို သမ္မာတရား စစ်မှန်မှု ပိုင်ဆိုင်မည်ဟု ယူဆ၍ရနိုင်သလော။ ၎င်းတို့သည် မကောင်းမှုမလုပ်ဆောင်ရန် အမှန်တကယ် အာမခံနိုင်သလော။ လူအချို့သည် အခြားသူများအပေါ် ကောင်းမွန်သည့် ရည်ရွယ်ချက်များ ထားရှိကြပြီး ဒါနနှင့် အကူအညီများ မကြာခဏ ပေးကြသည်။ ထို့ကြောင့် ၎င်းတို့သည် မိမိတို့ကိုယ်ကို ကြီးမြတ်သည့် ပရဟိတသမားများအဖြစ် ယုံကြည်ကြသည်။ သို့သော် လူတစ်ဦးက ကောင်းခြင်း၊ ဆိုးယုတ်ခြင်း ရှိမရှိဆိုသည်ကို ရိုးရာယဉ်ကျေးမှု၏ အဆိုများအပေါ် အမြဲ မှီခိုခြင်းအားဖြင့် အကဲဖြတ်ရန်မှာ မှန်ကန်တိကျသလော။ အခြားသူများကို ဆန်းစစ်ရန်နှင့် မိမိကိုယ်ကို ကြွားဝါရန် ကိုယ်ကျင့်တရား အပြုအမူ စံနှုန်းများကို အမြဲ အသုံးပြုခြင်းသည် ငါသာလျှင်အမြတ်ဆုံးဟု ထင်ခြင်း ဖြစ်သည်။ ငါသာလျှင်အမြတ်ဆုံးဟုထင်သာ ဤလူများတွင် သမ္မာတရားရှိသလော။ သမ္မာတရားကို ၎င်းတို့ လက်ခံပြီး ကျိုးနွံနာခံနိုင်ကြသလော။ သေချာပေါက် မနာခံနိုင်ကြပေ။ ၎င်းတို့ကို တန်ခိုးအာဏာနှင့် အဆင့်အတန်းပေးထားလျှင် ဘုရားသခင်ကို ၎င်းတို့ ဆန့်ကျင်ကာ သူ့ကို ယုံကြည်သည့်လူတို့အား ရက်စက်စွာ နှိပ်စက်ညှဉ်းပန်းနိုင်မည်လော။ ၎င်းတို့သည် ဤအရာကို လုပ်ဆောင်နိုင်စွမ်းရှိသည်ထက် ပိုကြသည်။ ယင်းက ၎င်းတို့အနေဖြင့် မိမိတို့၏ သဘာဝတွင် ယုတ်မာသည့် စိတ်ထားရှိကြဆဲဖြစ်ကြောင်းနှင့် ၎င်းတို့၏ သဘာဝသည် စာတန်နှင့် သက်ဆိုင်ကြောင်းကို ဖော်ပြပေသည်။ ဤအရာကို အခြေခံ၍ အသိပညာနှင့် ရိုးရာယဉ်ကျေးမှုတို့ဖြင့် အမြဲ အသက်ရှင်ကြသူများအားလုံး မကောင်းမှုလုပ်နိုင်ပြီး ဘုရားသခင်ကို အတိုက်အခံလုပ်နိုင်သည့် ကြောင်သူတော်များ ဖြစ်ကြောင်း ဆုံးဖြတ်၍ရသည်။ လူအချို့သည် ဘုရားသခင်ကို နှစ်အချို့ကြာ ယုံကြည်ပြီးဖြစ်သည်။ သို့တိုင်အောင် အံ့ဩစရာကောင်းလောက်အောင်ကို ၎င်းတို့သည် ရိုးရာယဉ်ကျေးမှုနှင့် အသိပညာအပေါ် ပိုင်းခြားသိမြင်နိုင်စွမ်း မရှိကြချေ။ အနှစ်သာရအားဖြင့် ဤအရာများသည် စာတန်ဆန်သော အတွေးအခေါ်များ၊ ဆင်ခြင်တွေးခေါ်မှုစနစ်နှင့် ဥပဒေသများဖြစ်ပြီး လူတို့ကို ထိခိုက်နစ်နာစေသည့် အသိပညာနှင့် ယဉ်ကျေးမှုဖြစ်ကြောင်းကို လုံးလုံးလျားလျား နားမလည်နိုင်ကြပေ။ ထိုသို့သော လူများတွင် သမ္မာတရား စစ်မှန်မှုရှိသလော။ ရိုးရာယဉ်ကျေးမှုနှင့် အသိပညာတို့ကို ထိုးထွင်းမမြင်နိုင်သကဲ့သို့ ယင်းတို့အပေါ် ပိုင်းခြားသိမြင်နိုင်စွမ်း မရှိကြသည့်လူများသည် သမ္မာတရားကို လုံးဝ နားမလည်ကြသည့်လူများဖြစ်ပြီး သမ္မာတရား စစ်မှန်မှု စိုးစဉ်းမျှ မပိုင်ဆိုင်ကြသည့်သူများ ဖြစ်သည်။ အသိပညာအမျိုးအစားအချို့ကလည်း လူတို့ကို ကောင်းမြတ်စေရန် ကူညီနိုင်ပြီး ဤအသိပညာအမျိုးအစားများက လူတို့ကို ကောင်းသည့်လုပ်ဆောင်ချက်များ လုပ်ဆောင်ရန် ညွှန်ကြားနိုင်သည်ဟု တွေးထင်သည့်လူများ ရှိသည်။ ဤသည်မှာ အလွန်မှားယွင်း၏။ အသိပညာသည် အသက် မဟုတ်။ စည်းမျဉ်းစည်းကမ်းတစ်မျိုးဖြစ်သည်၊ သမ္မာတရားနှင့် ဆန့်ကျင်ဘက်တွင် ရှိပြီး မှားယွင်းပြီး အဓိပ္ပာယ်မဲ့သောအရာတစ်ခု ဖြစ်သည်။ လူတစ်ဦး အသိပညာက မည်မျှ မြင့်မားသည်ဖြစ်စေ၊ နက်ရှိုင်းသည်ဖြစ်စေ လူသားမျိုးနွယ်၏ ဖောက်ပြန်ပျက်စီးသော အနှစ်သာရ သို့မဟုတ် ၎င်းတို့၏ ကိုယ်ပိုင် သဘာဝ သို့မဟုတ် ဖောက်ပြန်ပျက်စီးသော လူသားမျိုးနွယ်က မည်သည့်အရာဖြစ်သည်ဟူသည်ကို ၎င်းတို့ ထိုးထွင်းမမြင်နိုင်ကြပေ။ သို့ဆိုလျှင် ၎င်းတို့၏ အသိပညာ အသုံးဝင်မှုမှာ အဘယ်နည်း။ ထိုအရာမှာ အပေါ်ယံအဆန်ဆုံးနှင့် အလှည့်စားဆုံးသော အယူဝါဒဖြစ်သည် မဟုတ်လော။ ကွန်ဖြူးရှပ်ဝါဒီ သဘောတရားနှင့် “တောင်တေချင်း” ကဲ့သို့ ဤဂန္တဝင် တရုတ် ပညာရှိစာအုပ်များဟု ခေါ်သည့်စာအုပ်များထဲရှိ စကားများသည် မှန်သယောင်ရှိသော်လည်း စင်စစ်မှားကြသည်၊ ယင်းတို့သည် လူများကို အထင်အမြင်မှားစေသည့် နတ်ဆိုးဆန်သော စကားများဖြစ်သည်။ ကြောင်သူတော်ဆန်သော အယူလွဲများနှင့် မှားယွင်းပြီး အဓိပ္ပာယ်မဲ့သောအရာများဖြစ်ကာ စာတန်ဆန်သော အဆိပ်များနှင့် ဆင်ခြင်တွေးခေါ်မှုစနစ်ဖြစ်သည်။ လူအချို့သည် ဤအရာများကို သမ္မာတရားအဖြစ် ကိုးကွယ်ကြသည်။ ၎င်းတို့သည် ဘုရားသခင်ကို ယုံကြည်သူများ ဖြစ်ကြသေးသလော။ သင်၏ စိတ်နှလုံးတွင် ဘုရားသခင်ကို သင် ယုံကြည်ပြီး နေ့စဉ် တရားဒေသနာများကို နားထောင်ကာ ဘုရားနှုတ်ကပတ်တော်များကို ဖတ်ရှုလျှင် အဘယ်ကြောင့် သမ္မာတရားကို သင် နားမလည်နိုင်သနည်း။ သမ္မာတရားအား သင်၏ လိုက်စားမှု ရည်မှန်းချက်ပန်းတိုင်အဖြစ် သင် အဘယ်ကြောင့် မဖြစ်စေနိုင်သနည်း။ ဤလူများသည် အမိုက်မဲဆုံးနှင့် လုံးလုံးလျားလျား မသိနားမလည်သည့် လူများဖြစ်သည်။ ၎င်းတို့သည် လူသားကဲ့သို့ ဝတ်စားဆင်ယင်ထားသည့် သားရဲတိရစ္ဆာန်များဖြစ်ပြီး လူသား မဟုတ်ကြပေ။

သမ္မာတရားဟူသည်မှာ အဘယ်နည်း။ ဦးစွာပထမ လောကီဆိုင်ရာ ဆက်ဆံမှုများအတွက် အတွေးအခေါ်များသည် မုချ သမ္မာတရား မဟုတ်ကြောင်းနှင့် ကျော်ကြားသူများနှင့် ကြီးမြတ်သော ပုဂ္ဂိုလ်များ၏ ဆောင်ပုဒ်များသည် သမ္မာတရားမဟုတ်ကြောင်းကို သတ်မှတ်ပိုင်းခြားထားရမည်။ ကွန်ဖြူးရှပ်ဝါဒနှင့် တာအိုဝါဒမှ ဆိုရိုးများ၊ ဖောက်ပြန်ပျက်စီးသော လူသားမျိုးနွယ်က အမွေဆက်ခံပြီး အများအားဖြင့် အသိအမှတ်ပြုကြသည့် ကောင်းမွန်သော အပြုအမူများနှင့် လုပ်ရပ်များ၊ လူတို့၏ စိတ်များကို လမ်းညွှန်ပေးသည့် အရာများနှင့် သီအိုရီများ စသည်ဖြင့် ဤအရာများထဲမှ တစ်ခုမျှ သမ္မာတရား မဟုတ်ချေ။ အခြားသူများကို ကူညီခြင်းမှ ပီတိခံစားခြင်းသည် သမ္မာတရား ဟုတ်သလော။ (မဟုတ်ပါ။) အခြားသူများကို ကူညီခြင်းမှ ပီတိခံစားခြင်းနှင့် ရက်ရောခြင်းတို့သည် ကောင်းမွန်သည့် လုပ်ရပ်များဖြစ်ပြီး ကြင်နာတတ်သော လူတစ်ဦးသည် အနည်းဆုံးအနေဖြင့် စာနာတတ်ပြီး အခြားသူများအပေါ် သနားတတ်သည်။ ဤသည်မှာ သမ္မာတရားနှင့် အဘယ်သို့ မကိုက်ညီသနည်း။ (လူတို့ကို ၎င်းတို့ ကူညီသည့်ပုံတွင် စည်းမျဉ်းများ မရှိပါ။) စည်းမျဉ်းများမရှိဘဲ လူတို့ကို ကူညီခြင်းသည် လူကောင်းတစ်ဦးဖြစ်ခြင်း ဖြစ်သလော။ ယင်းမှာ လူ့အကြိုက်လိုက်သူတစ်ဦးဖြစ်ခြင်း ဖြစ်ပြီး လူတိုင်းနှင့် သင့်မြတ်ရန် ကြိုးစားနေခြင်းသာ ဖြစ်သည်။ မိမိ၏ မိဘများအပေါ် သားသမီးဝတ်ကျေပွန်ခြင်းသည် သမ္မာတရားဖြစ်သလော။ (မဟုတ်ပါ။) မိမိ၏ မိဘများအပေါ် သားသမီးဝတ် ကျေပွန်ခြင်းသည် မှန်ကန်ပြီး အပြုသဘောဆောင်သော အရာတစ်ခု ဖြစ်သော်လည်း သမ္မာတရား မဟုတ်ဟု ငါတို့ အဘယ်ကြောင့် ဆိုရသနည်း။ (အဘယ်ကြောင့်ဆိုသော် လူတို့သည် မိမိတို့၏ မိဘများကို စည်းမျဉ်းများဖြင့် သားသမီးဝတ်ကျေပွန်ခြင်း မဟုတ်သကဲ့သို့ ၎င်းတို့၏ မိဘများက အမှန်တကယ် မည်သည့်လူစားမျိုးများဖြစ်သည်ကို ၎င်းတို့ ပိုင်းခြားသိမြင်နိုင်ခြင်း မရှိကြသောကြောင့် ဖြစ်ပါသည်။) လူတစ်ဦးက မိမိ၏ မိဘများအား မည်သို့ ဆက်ဆံသင့်သည်ဆိုသည်မှာ သမ္မာတရားနှင့် ဆက်စပ်ပေသည်။ သင်၏မိဘများက ဘုရားသခင်ကို ယုံကြည်ပြီး သင့်ကို ကောင်းစွာ ဆက်ဆံပါက သင်သည် ၎င်းတို့အပေါ် သားသမီးဝတ် ကျေပွန်သင့်သလော။ (ကျေပွန်သင့်ပါသည်။) သင်သည် မည်သို့ သားသမီးဝတ်ကျေပွန်သနည်း။ သင်သည် ၎င်းတို့ကို ညီအစ်ကို မောင်နှမများနှင့် ကွဲပြားစွာ ဆက်ဆံ၏။ သင်သည် ၎င်းတို့ပြောသမျှကို လုပ်ဆောင်ပြီး ၎င်းတို့အိုမင်းလျှင် သင်သည် ၎င်းတို့ကို ပြုစုစောင့်ရှောက်ဖို့ ၎င်းတို့ဘေးတွင် နေပေးရမည် ဖြစ်သည်။ ယင်းက သင်၏တာဝန်ကို သွားရောက်ထမ်းဆောင်ခြင်းမှ တားဆီးသည်။ ယင်းကို လုပ်ဆောင်သည်မှာ မှန်ကန်သလော။ (မမှန်ကန်ပါ။) ထိုသို့သော အချိန်များတွင် သင်သည် မည်သည့်အရာကို လုပ်သင့်သနည်း။ ဤသည်က အခြေအနေများပေါ်တွင် မူတည်သည်။ သင်သည် သင်၏နေအိမ် အနီးအနားတွင် သင်၏တာဝန်ကို ထမ်းဆောင်နေစဉ် ၎င်းတို့ကို ပြုစုစောင့်ရှောက်နိုင်သေးပါက၊ ပြီးလျှင် ဘုရားသခင်၌ သင်၏ ယုံကြည်မှုကို သင်၏မိဘများက မကန့်ကွက်ပါက သင်သည် သားတစ်ဦး၊ သို့မဟုတ် သမီးတစ်ဦးအဖြစ် မိမိ၏တာဝန်ကို ဖြည့်ဆည်းသင့်ပြီး သင်၏မိဘများကို အလုပ်ကိစ္စအချို့တွင် ကူညီပေးသင့်သည်။ ၎င်းတို့က နာမကျန်းဖြစ်လျှင် ၎င်းတို့ကို စောင့်ရှောက်လော့။ တစ်စုံတစ်ခုကြောင့် ၎င်းတို့စိတ်ညစ်နေလျှင် ၎င်းတို့ကို နှစ်သိမ့်ပေးလော့။ သင်၏ငွေရေးကြေးရေးက အခြေအနေ ပေးလျှင် သင်၏ ရသုံးငွေစာရင်းနှင့် ကိုက်ညီစွာ ၎င်းတို့အတွက် အာဟာရ ဖြည့်စွက်စာများ ဝယ်ပေးလော့။ သို့ရာတွင် သင်သည် သင်၏ တာဝန်နှင့်အလုပ်ရှုပ်နေကာ သင်၏မိဘများကို ပြုစုစောင့်ရှောက်မည့်သူ တစ်ဦးမျှ မရှိဘဲ ၎င်းတို့ကလည်း ဘုရားသခင်ကို ယုံကြည်ပါက သင်သည် မည်သည့်အရာကို လုပ်ဆောင်ရန် ရွေးချယ်သင့်သနည်း။ သင်သည် မည်သည့်သမ္မာတရားကို လက်တွေ့လုပ်ဆောင်သင့်သနည်း။ မိဘအပေါ် သားသမီးဝတ်ကျေခြင်းသည် သမ္မာတရားမဟုတ်ဘဲ လူသား၏ တာဝန်နှင့် ဝတ္တရားသာဖြစ်သောကြောင့် သင်၏ ဝတ္တရားသည် သင်၏အလုပ်တာဝန်ဖြင့် ကွဲလွဲဆန့်ကျင်နေလျှင် မည်သည့်အရာကို လုပ်ဆောင်သင့်သနည်း။ (ကျွန်ုပ်၏ တာဝန်ကို ဦးစားပေးပြီး တာဝန်ကို ရှေ့တန်းတင်ရမည်။) ဝတ္တရားတစ်ခုသည် လူတစ်ဦး၏ အလုပ်တာဝန်တစ်ခု သေချာပေါက် မဟုတ်ပေ။ မိမိ၏အလုပ်တာဝန်ကို ထမ်းဆောင်ရန် ရွေးချယ်ခြင်းသည် သမ္မာတရားကို လက်တွေ့လုပ်ဆောင်ခြင်းဖြစ်သည်။ ဝတ္တရားတစ်ခုကို ဖြည့်ဆည်းခြင်းမှာမူ ဤသို့မဟုတ်ပေ။ သင့်၌ ဤအခြေအနေရှိလျှင် ဤတာဝန်၊ သို့မဟုတ် ဝတ္တရားကို သင် ဖြည့်ဆည်းနိုင်သည်။ သို့သော် လက်ရှိအနေအထားက ခွင့်မပြုလျှင် မည်သည့်အရာကို သင် လုပ်ဆောင်သင့်သနည်း။ သင်က “ကျွန်ုပ်၏တာဝန်ကို လုပ်ဆောင်ရမည်။ ယင်းက သမ္မာတရားကို လက်တွေ့လုပ်ဆောင်ခြင်းဖြစ်သည်။ ကျွန်ုပ်၏ မိဘများအပေါ် သားသမီးဝတ်ကျေခြင်းသည် ကျွန်ုပ်၏ အသိစိတ်အားဖြင့် အသက်ရှင်သန်ခြင်းဖြစ်ပြီး သမ္မာတရားကို လက်တွေ့လုပ်ဆောင်ခြင်းနှင့်ပတ်သက်၍ စံမမီပါ” ဟု ပြောသင့်သည်။ ထို့ကြောင့် သင်၏ တာဝန်ကို ဦးစားပေးပြီး ထိန်းသိမ်းသင့်၏။ သင်သည် ယခုအခါတွင် တာဝန်မရှိလျှင်၊ အိမ်နှင့် ဝေးကွာစွာ အလုပ်မလုပ်ရဘဲ သင်၏ မိဘများနှင့် နီးကပ်စွာ နေထိုင်လျှင် ၎င်းတို့အား စောင့်ရှောက်ရန် နည်းလမ်းများကို ရှာလော့။ ၎င်းတို့ အနည်းငယ် ပို၍ ကောင်းစွာ အသက်ရှင်နိုင်ပြီး ဒုက္ခလျော့နည်းစေရန် အကောင်းဆုံး လုပ်ဆောင်လော့။ သို့သော် ဤသည်မှာလည်း သင်၏ မိဘများက မည်သို့သော လူစားမျိုးဖြစ်သည်ဆိုသည့်အပေါ်တွင် မူတည်သည်။ သင်၏ မိဘများက ညံ့ဖျင်းသော လူ့သဘာဝရှိပြီး သင့်အား ဘုရားသခင်ကို ယုံကြည်ခြင်းမှ အစဉ် ဟန့်တားလျှင်၊ ထို့ပြင် ဘုရားသခင်အား သင် ယုံကြည်ခြင်းမှလည်းကောင်း၊ သင်၏တာဝန်ကို ထမ်းဆောင်ခြင်းမှလည်းကောင်း သင့်အား အဝေးသို့ မပြတ် ဆွဲခေါ်နေလျှင် မည်သည့်အရာကို သင် လုပ်ဆောင်သင့်သနည်း။ သင်လက်တွေ့လုပ်ဆောင်သင့်သည့် သမ္မာတရားမှာ အဘယ်နည်း။ (ပစ်ပယ်ခြင်းဖြစ်ပါသည်။) ဤအချိန်တွင် ၎င်းတို့ကို သင်ပစ်ပယ်ရမည်။ သင်၏ ဝတ္တရားကို သင် ဖြည့်ဆည်းပြီးဖြစ်သည်။ သင်၏ မိဘများက ဘုရားသခင်ကို မယုံကြည်ပေ။ ထို့ကြောင့် ၎င်းတို့အပေါ် သားသမီးဝတ်နှင့်အညီ လေးစားမှုပေးရန် သင့်တွင် ဝတ္တရားမရှိပေ။ ၎င်းတို့က ဘုရားသခင်ကို ယုံကြည်လျှင် ၎င်းတို့သည် မိသားစုဖြစ်သည်။ သင်၏ မိဘများဖြစ်သည်။ မယုံကြည်လျှင် သင်တို့သည် မတူညီသော လမ်းကြောင်းကို လျှောက်နေခြင်းဖြစ်သည်။ ၎င်းတို့သည် စာတန်ကို ယုံကြည်ပြီး နတ်ဆိုးဘုရင်ကို ကိုးကွယ်သည်။ ပြီးလျှင် စာတန်၏လမ်းကို လျှောက်သည်။ ၎င်းတို့သည် ဘုရားသခင်ကို ယုံကြည်သူတို့၏ လမ်းကြောင်းနှင့် မတူသော လမ်းကြောင်းများကို လျှောက်နေကြသည့်လူများဖြစ်၏။ သင်တို့သည် မိသားစု မဟုတ်တော့ပေ။ ၎င်းတို့သည် ဘုရားသခင်အား ယုံကြည်သူများကို ၎င်းတို့၏ ပြိုင်ဘက်၊ ရန်သူများအဖြစ် မှတ်ယူကြသည်။ ထို့ကြောင့် သင်သည် ၎င်းတို့ကို စောင့်ရှောက်ရန် ဝတ္တရားမရှိတော့ဘဲ ၎င်းတို့ကို လုံးဝ အဆက်အသွယ်ဖြတ်ရမည်။ မည်သည့်အရာက သမ္မာတရား ဖြစ်သနည်း။ မိဘများအပေါ် သားသမီးဝတ်ကျေခြင်းလော၊ သို့မဟုတ် မိမိ၏ တာဝန်ထမ်းဆောင်ခြင်းလော။ မိမိ၏ တာဝန်ထမ်းဆောင်ခြင်းက သမ္မာတရား ဖြစ်သည်မှာ မှန်သည်။ ဘုရားသခင်၏ အိမ်တော်တွင် တာဝန်ထမ်းဆောင်ခြင်းသည် မိမိဝတ္တရားကို ဖြည့်ဆည်းခြင်း၊ လုပ်ရမည့်အရာကို လုပ်ခြင်းသက်သက် မဟုတ်ပေ။ ဖန်ဆင်းခံတစ်ဦး၏ တာဝန်ကို ထမ်းဆောင်ခြင်းဖြစ်သည်။ ဤတွင် ဘုရားသခင်၏ စေခိုင်းချက် ပါဝင်သည်။ ဤသည်မှာ သင်၏ ဝတ္တရား၊ သင်၏ တာဝန်ဖြစ်သည်။ ဤသည်မှာ စစ်မှန်သော တာဝန်ဖြစ်သည်။ ဖန်ဆင်းရှင်ရှေ့တွင် သင်၏တာဝန်၊ ဝတ္တရားကို ဖြည့်ဆည်းခြင်းဖြစ်သည်။ ဤသည်မှာ လူတို့အပေါ် ဖန်ဆင်းရှင်၏ တောင်းဆိုချက်ဖြစ်သည်။ ပြီးလျှင် ဘဝ၏ ကြီးမြတ်သော ကိစ္စဖြစ်သည်။ သို့သော် မိဘများကို သားသမီးဝတ်နှင့်အညီ လေးစားမှုပေးခြင်းသည် သားတစ်ယောက်၏ သို့မဟုတ် သမီးတစ်ယောက်၏ တာဝန်နှင့် ဝတ္တရားမျှသာဖြစ်သည်။ ဤသည်မှာ ဘုရားသခင်က တာဝန်ပေးစေခိုင်းခြင်း သေချာပေါက် မဟုတ်ပေ။ ပြီးလျှင် ဘုရားသခင်၏ တောင်းဆိုချက်နှင့် ပို၍ပင် မကိုက်ညီချေ။ ထို့ကြောင့် မိမိ၏မိဘကို သားသမီးဝတ်နှင့်အညီ လေးစားမှုပေးခြင်းနှင့် မိမိ၏တာဝန်ကို ထမ်းဆောင်ခြင်းကြားတွင် မိမိ၏တာဝန်ထမ်းဆောင်ခြင်း တစ်ခုတည်းသာ သမ္မာတရားကို လက်တွေ့လုပ်ဆောင်ခြင်း ဖြစ်သည်မှာ သံသယဖြစ်စရာမရှိပေ။ ဖန်ဆင်းခံတစ်ယောက်အနေဖြင့် မိမိ၏ တာဝန်ထမ်းဆောင်ခြင်းသည် သမ္မာတရားဖြစ်သည်။ ရှောင်လွှဲမရသော တာဝန်တစ်ခုဖြစ်သည်။ မိမိ၏မိဘကို သားသမီးဝတ်နှင့်အညီ လေးစားမှုပေးခြင်းသည် လူတို့အပေါ် သားသမီးဝတ်ကျေခြင်းနှင့်ပတ်သက်သည်။ ယင်းမှာ မိမိ၏ တာဝန်ကို ထမ်းဆောင်ခြင်းဟု အဓိပ္ပာယ်မရသကဲ့သို့ သမ္မာတရားကို လက်တွေ့လုပ်ဆောင်နေသည်ဟူ၍လည်း အဓိပ္ပာယ်မရပေ။ ဤအရာများအကြောင်းကို ဤသို့ မိတ်သဟာယပြုပြီးနောက်တွင် သင့်ဘာသာ ဤအရာများကို ခွဲခြားနိုင်သင့်ပြီး မည်သည့်အရာက သမ္မာတရားဖြစ်ပြီး မည်သည့်အရာက သမ္မာတရား မဟုတ်ဟူသည်ကို သိသင့်ပေသည်။ သမ္မာတရားအဖြစ် အလေးထားခြင်းခံရသော အခြားမည်သည့်အရာများကို လူတို့ တန်ဖိုးထားကြကြောင်းနှင့် ပတ်သက်၍ ယခု တစ်ချက်တွေးကြည့်လော့။ (“အပြုသဘောဆောင်သော စွမ်းအင်”ဟူသည့် ဝေါဟာရကို လူ့အဖွဲ့အစည်းတွင် မကြာခဏ အသုံးပြုသည်။ ဤသည်မှာလည်း အပျက်သဘောဆောင်သော အရာတစ်ခုဖြစ်ပြီး သမ္မာတရား မဟုတ်ပါ။) ဘာသာတရားမရှိသူများ ပြောဆိုသည့် ဝေါဟာရအများစုမှာ ဆိုးယုတ်သောအရာများ ဖြစ်သည်။ “အပြုသဘောဆောင်သော စွမ်းအင်”ဟူသည့် ဝေါဟာရသည် မည်သည့်နောက်ခံမှ ထွက်ပေါ်လာခဲ့သနည်း။ လူ့အဖွဲ့အစည်းတွင် ထွက်ပေါ်သည့် ဤလူကြိုက်များသော ဆိုရိုးများ၊ ထူးဆန်းသည့် သီအိုရီများ သို့မဟုတ် ရေပန်းစားသော စကားများအားလုံးတွင် နောက်ခံတစ်ခုရှိ၏။ ဤရေပန်းစားသော စကားလုံးထွက်ပေါ်လာသည့် နောက်ခံကို သင်တို့ သိကြသလော။ တရုတ်နိုင်ငံတွင် လူမှုရေး အခြေအနေသည် တိုး၍ ဆိုးယုတ်လာနေပြီး လူတို့သည် ကောက်ကျစ်ဆိုးယုတ်မှုကို ထောက်ခံကြသည်။ နတ်ဆိုးများက မည်သည့်အရာ ပြောကြသည်ဖြစ်စေ၊ လုပ်ဆောင်ကြသည်ဖြစ်စေ လူတို့က လိုက်လုပ်ကြသည်။ လူအချို့က ဤအရာကို မခံနိုင်ကြသကဲ့သို့ မှတ်ချက်ပြုကြသော်လည်း ထိုမှတ်ချက်များသည် အသုံးမတည့်သည့်အပြင် မည်သူကမျှလည်း မတုံ့ပြန်ကြချေ။ တရုတ်နိုင်ငံတွင် ဆိုးယုတ်မှုက ရေပန်းစားမှုတစ်ခု ဖြစ်လာပြီးဖြစ်ကာ ဤကောက်ကျစ်ဆိုးယုတ်သည့် ရေပန်းစားမှုကို မည်သည့်လူအုပ်စုကမျှ မတားဆီးနိုင်ပေ။ နိုင်ငံ၏ ကိုယ်ကျင့်တရားက ကုန်လွန်သွားသည့် နေ့ရက် တစ်ရက်စီတိုင်းနှင့်အတူ ဆုတ်ယုတ်နေသည်ဟု လူတိုင်း ခံစားကြရသည်။ ဆိုးယုတ်သည့် မကောင်းဆိုးဝါးများက တန်ခိုးအာဏာရှိသမျှကို ကိုင်စွဲကြပြီး နိုင်ငံနှင့် လူမျိုးကို လုံးဝ ထိန်းချုပ်ထားသည်။ နတ်ဆိုးများက မိမိတို့ အလိုရှိသည့် မည်သည့်အရာကိုမဆို လုပ်ဆောင်ကြပြီး မည်သူကမျှ ၎င်းတို့ကို မတားဆီးနိုင်ကြ။ အများပြည်သူကို လှည့်ဖြားရန်အလို့ငှာ အာဏာရှိသည့်သူတို့သည် လူတို့ကို အထင်အမြင်မှားစေကာ လှည့်ဖြားရန် ဤလုပ်ရပ်အားလုံးက အပြုသဘောဆောင်သော စွမ်းအင်နှင့် သက်ဆိုင်သည်ဟုပင် အခိုင်အမာဆိုလျက် ဟုတ်မှန်သယောင်ရှိသော်လည်း စင်စစ်မှားယွင်းနေသော အရာများစွာကို လုပ်ဆောင်ကြပြီးဖြစ်သည်။ ဤသည်မှာ “အပြုသဘောဆောင်သော စွမ်းအင်”ထွက်ပေါ်ခဲ့သည့် နောက်ခံ ဖြစ်သည်။ “အပြုသဘောဆောင်သော စွမ်းအင်”အားဖြင့် ဘာသာတရားမရှိသူများက မည်သည့်အရာကို ဆိုလိုသနည်း။ ထိုအရာမှာ အကျင့်သိက္ခာ သို့မဟုတ် အပြုအမူကောင်းတစ်မျိုးဟု ၎င်းတို့ ခေါ်ဆိုသည့်အရာ ဖြစ်သည်။ အမှန်တွင် ဤအပြုသဘောဆောင်သော စွမ်းအင်သည် လူ့အဖွဲ့အစည်းတွင် အကျိုးတရားတစ်ခု ရှိနိုင်သလော။ ထိုအရာက ကောက်ကျစ်ဆိုးယုတ်သော ရေပန်းစားမှုများ၏ လွှမ်းမိုးခြင်းကို ဖြေရှင်းနိုင်သလော။ ကောက်ကျစ်ဆိုးယုတ်သော ရေပန်းစားမှုများ ဖြစ်ပေါ်တတ်ခြင်းကို တားဆီးနိုင်သလော။ မတားဆီးနိုင်ပေ။ ထိုအရာက မည်သည့်အရာကိုမျှ မပြောင်းလဲနိုင်။ အဘယ်ကြောင့် မည်သည့်အရာကိုမျှ မပြောင်းလဲနိုင်သနည်း။ “အပြုသဘောဆောင်သော စွမ်းအင်”ဟူသည့် ဝေါဟာရသည် အလွန် အစွမ်းရှိပုံရသည်။ ထို့ကြောင့် ထိုအရာက အဘယ်ကြောင့် မည်သည့်အရာကိုမျှ မပြောင်းလဲပေးနိုင်သနည်း သို့မဟုတ် မည်သည့် ပြဿနာကိုမျှ မဖြေရှင်းပေးနိုင်သနည်း။ ထိုအရာက ကလေးသူငယ်များ တစ်နေ့လုံး အင်တာနက် စွဲလမ်းနေသည့် ပြဿနာကိုပင် မပြောင်းလဲစေနိုင်ပေ၊ သို့မဟုတ် မဖြေရှင်းပေးနိုင်ပေ။ အတိတ်ကာလတွင် လူတို့ကြား၌ ချစ်ခင်မှု အနည်းငယ်အပြင် အသိစိတ်နှင့် ဆင်ခြင်တုံတရား အနည်းငယ် ရှိခဲ့ကြသေးပြီး အိမ်နီးချင်းများကြားတွင် လူ့ကျင့်ဝတ်စည်းကမ်း အနည်းငယ် ရှိခဲ့သေးသော်လည်း ယခုတွင် မတူတော့ပေ။ လူသား ဆက်ဆံရေးများသည် ပြောင်းလဲလွယ်ကာ ဖောက်လှဲ ဖောက်ပြန်ပြုတတ်လာပြီဖြစ်ကာ လူတို့သည် အချင်းချင်း သူစိမ်းများကဲ့သို့သာ ဖြစ်ကြသည်။ လူတို့သည် မိမိတို့၏ အိမ်နီးချင်းများပေါ် မတော်တဆမှုများ ကျရောက်သည်ကို မြင်သည့်အခါတွင်ပင် ဂရုမစိုက်ကြသကဲ့သို့ တစ်စုံတစ်ဦးက အကူအညီတောင်းနေသည်ကို မြင်သည့်အခါတွင် ပါဝင်ပတ်သက်ရန် မဝံ့ရဲကြချေ။ ဤတွင် ပြဿနာမှာ အဘယ်နည်း။ ယင်းမှာ လူတို့အနေဖြင့် ဤကဲ့သို့ ဖြစ်လာရသည်မှာ အပြုသဘောဆောင်သော စွမ်းအင်မရှိသောကြောင့် ဖြစ်သလော။ ယခင်က လူ့အဖွဲ့အစည်းတွင် အပြုသဘောဆောင်သည့် စွမ်းအင် ရှိခဲ့သည်များ ဖြစ်နိုင်မည်လော။ မရှိခဲ့ပေ၊ အတူတူပင် ဖြစ်ခဲ့၏။ “အပြုသဘောဆောင်သော စွမ်းအင်”ဟူသည်မှာ နားကြားကောင်းသည့် ဝေါဟာရတစ်ခုသာ ဖြစ်သည်၊ ထိုအရာ၌ လက်တွေ့ကျသည့်အရာ တစ်ခုမျှ မရှိပေ။ ထိရောက်မှု လုံးဝမရှိသည့် အနှစ်မဲ့သော သီအိုရီတစ်ခု ဖြစ်သည်။

ငါ့ကို ပြောလော့၊ အဘယ်သူ သာ၍ ဆိုးသနည်း။ အတိတ်ကာလမှ လူများလော သို့မဟုတ် ယနေ့ခေတ် လူများလော။ (လူတို့သည် ယခုခေတ်တွင် သာ၍ ဆိုးကြပါသည်။) ယင်းကို သင် မည်သို့ တိုင်းတာသနည်း။ သင်တို့၏ ရှုထောင့်မှာ ယနေ့ခေတ်လူတို့သည် အကြင်နာကင်းကြပြီး မိသားစု မေတ္တာနှင့် စစ်မှန်သော ခင်မင်ရင်းနှီးမှုများ မရှိခြင်း၊ မည်သူကမျှ သစ္စာစောင့်သိခြင်းနှင့်ပတ်သက်၍ သို့မဟုတ် အသိစိတ်နှင့်ပတ်သက်၍ ဂရုမစိုက်ကြောင်းနှင့် လူတို့က “အသိစိတ်သည် မည်မျှ တန်ဖိုးရှိသနည်း”၊ “အသိစိတ်ကရော အဘယ်သို့နည်း။ ငွေရှာခြင်းက ဦးစားပေးဖြစ်သည်”ဟု အမြဲ ပြောကြခြင်း ဖြစ်သည်။ လူတို့အနေဖြင့် ၎င်းတို့၏ အသိစိတ်များ ဆုံးရှုံးကြပြီးဖြစ်သည်ဟုလည်းကောင်း၊ ကုန်ပစ္စည်းများ ရောင်းသည့်အခါ အခြားသူများကို တမင်လျှော့အမ်းခြင်းနှင့် မသန့်ရှင်းသည့် ငွေများကို ရှာဖွေခြင်းက လူတို့အတွက် ယခုခေတ်တွင် ပုံမှန်ဖြစ်သည်ဟုလည်းကောင်း၊ ၎င်းတို့သည် ၎င်းတို့ တတ်နိုင်သည့် မည်သူ့ကိုမဆို ကလိမ်ကျကာ လိမ်ညာ ယူကြသည်ဟုလည်းကောင်း သင်တွေးထင်သည်။ ထိုလူများနှင့် ကွဲပြားခြားနားစွာပင် ရှေးခေတ်တွင် ကျွမ်းကျင်သည့် ကုန်သည်များသည် ကုန်ပစ္စည်းများ ရောင်းချရာတွင် စည်းမျဉ်းများရှိကြသည်ဟုလည်းကောင်း၊ ၎င်းတို့သည် မိမိတို့၏ ကုန်ပစ္စည်းများကို တစ်သမတ်တည်းဖြစ်သောစျေးနှုန်းများဖြင့် ရောင်းချခဲ့ကြသည်ဟုလည်းကောင်း၊ ၎င်းတို့၏ ဝယ်သူအားပေးသူများအားလုံးနှင့် ပတ်သက်၍ လူငယ်ကိုရော၊ လူကြီးကိုပါ ရိုးသားကြပြီး မည်သူကိုမျှ မလှည့်စားခဲ့ကြဟုလည်းကောင်း သင် ယုံကြည်လေသည်။ ထို့ကြောင့် အတိတ်ကာလရှိ လူတို့သည် ယခုခေတ် လူတို့ထက် များစွာ သာ၍ ကောင်းမွန်ကြသည်ဟု သင် ထင်သည်။ ထို့ကြောင့် ဤ “သာ၍ ကောင်းမွန်သည်”ဟူသည့်အရာက မည်သည့်အရာကို ရည်ညွှန်းသနည်း။ ထိုအရာသည် ၎င်းတို့ အသက်ရှင်နေထိုင်ကြသည့် အသိစိတ်နှင့် အပြုအမူများအပေါ် အမှန်တကယ် အခြေခံလေသည်။ သင်သည် လူတို့ကို ဤအရာပေါ် အခြေခံ၍ တိုင်းတာလျှင် အတိတ်ကာလရှိ လူတို့သည် ယခုခေတ်ရှိ လူတို့ထက် သာ၍ ကောင်းမွန်ခဲ့ကြပေသည်။ အတိတ်ကာလရှိ လူတို့သည် သာ၍ ရိုးရှင်းကာ သာ၍ မာယာကင်းခဲ့ကြပြီး ၎င်းတို့တွင် အသိစိတ်နှင့် အရှက်တရား ခံစားချက်တစ်ခု ရှိခဲ့ကြသည်။ ၎င်းတို့တွင် ၎င်းတို့၏ အပြုအမူအတွက် အခြေခံစည်းရှိခဲ့ကြပြီး မည်သည့်အရာကိုမျှ အသိစိတ် ကင်းမဲ့လွန်းခြင်းဖြင့် မလုပ်ဆောင်ခဲ့ကြသကဲ့သို့ လူတို့အား မိမိတို့၏ နောက်ကွယ်တွင် ဝေဖန်စေရန် သို့မဟုတ် မိမိတို့အား မကောင်းသည့်အမည်တစ်ခုပေးစေရန် မည်သည့်အရာကိုမျှ မလုပ်ဆောင်ခဲ့ကြပေ။ ယနေ့ခေတ် လူတို့သည် ထိုအရာများနှင့်ပတ်သက်၍ ဂရုမစိုက်ကြချေ။ ၎င်းတို့တွင် ရှက်စိတ် မရှိကြ။ ငွေရှာကာ မိမိတို့ အောင်မြင်ဖို့သာ အလိုရှိကြသည်။ ထို့ကြောင့် ယနေ့ခေတ် လူတို့သည် ကမ်းကုန်အောင် ဆိုးကြသည်ဟု ဆိုရခြင်း ဖြစ်သည်။ ထို့ကြောင့် ယနေ့ခေတ်၏ ကမ်းကုန်အောင် ဆိုးကြသည့် လူတို့သည် ဤပုံစံဖြင့် အဘယ်သို့ ဖြစ်ပေါ်ခဲ့သနည်း။ ၎င်းတို့သည် မျိုးဆက်တစ်ခုမှနောက်တစ်ခု၊ ရှေးခေတ်များမှသည် မျက်မှောက်ခေတ်ထိ တိုးပွားကြပြီး ဖြစ်သည်သာ မဟုတ်လော။ ယနေ့ခေတ် လူတို့သည် ရှေ့ခေတ်ကာလများရှိ လူတို့နှင့် မည်သည့် ကွာခြားမှုမျှ မရှိပေ။ ၎င်းတို့၏ ဗီဇလက္ခဏာ မပြောင်းလဲသေးသကဲ့သို့ ၎င်းတို့၏ သွင်ပြင်သည်လည်း မပြောင်းလဲသေးပေ။ အသက်ရှင်နေထိုင်မှု အခြေအနေက ရှေးခေတ်ကာလများထက် ပို၍ကောင်းခြင်းသာ ဖြစ်သည်။ ယခုခေတ်တွင် လူတို့သည် သာ၍ ခက်ခဲရှုပ်ထွေးသော အရာများကို သင်ယူကြပြီး သာ၍များသည့် နယ်ပယ်များတွင် ကျွမ်းကျင်ကြသည်၊ ၎င်းတို့၏ အသိပညာသည် ရှေးခေတ်လူတို့ထက် သာ၍ မြင့်မားကြသည်၊ ၎င်းတို့သည် ရှေးလူတို့ထက် သာ၍များသော ကျွမ်းကျင်မှုများ ပိုင်ဆိုင်ကြပြီး မာနထောင်လွှားခြင်း အရင်းအနှီး ရှိကြလေသည်။ ဤရှုထောင့်အမြင်မှ ငါတို့ ကြည့်လျှင် ယနေ့ခေတ်လူတို့သည် အတိတ်ကာလရှိ လူတို့ထက် သာ၍ ဆိုးသည်ဟု ပြောရန်မှာ မှန်ကန်တိကျသလော။ ဤအဆိုက မှန်ကန်တိကျပြီး သမ္မာတရားနှင့် ကိုက်ညီခြင်းရှိမရှိဟူသည်ကို ငါတို့ အဘယ်သို့ ဆန်းစစ်နိုင်သနည်း။ ထိုအရာနှင့်ပတ်သက်၍ ဤသို့ အသေးစိတ်ရှင်းပြကြစို့။ အင်ပါယာ ခုံရုံး ကျန်းကျူက နှင့် ပတ်သက်သည်ဖြစ်စေ၊ သာမန်လူများ၏ ဘဝများနှင့် ပတ်သက်သည်ဖြစ်စေ ရာဇဝင်ဇာတ်လမ်းများကို သင် ကြည့်ရှုသည့်အခါ ဇာတ်ကွက်များက ပဋိပက္ခများဖြင့် ပြည့်နေလိမ့်မည်။ ဤသည်မှာ လူသားမျိုးနွယ်၏ စစ်မှန်သည့် ဘက်ခြမ်း ဖြစ်သည်။ လူသားများသည် သေရေးရှင်ရေး ရုန်းကန်မှုများဖြင့် တန်ခိုးအာဏာနှင့် မိမိတို့ကိုယ်ပိုင် ဆန္ဒများအတွက် အချင်းချင်း ယှဉ်ပြိုင်တိုက်ခိုက်ကြ၏။ ဤတွင် လူသား သဘာဝသည် အလွန် စေ့စေ့စပ်စပ်နှင့် ကွက်ကွက်ကွင်းကွင်း ပေါ်လွင်ပြီး စာတန်နှင့် တစ်ထေရာတည်း ဖြစ်သည်။ ထို့ကြောင့် ယခု ဖြစ်ပျက်နေသည်ဟု သင် မြင်သမျှ အရာအားလုံးသည် အချိန်ကာလတစ်ခုတည်းတွင်သာ ဖြစ်ပွားခဲ့သည်မှာ မှန်သလော။ ဖန်ရွှေ မကောင်းသောကြောင့်၊ ပြီးလျှင် ညစ်ညူးသော မကောင်းဆိုးဝါးများ အုံနေသောကြောင့် ကမ္ဘာမြေပေါ်ရှိ အချို့သော နေရာများတွင် လူတို့သည် အလွန် ပြင်းထန်စွာ ယှဉ်ပြိုင်တိုက်ခိုက်ကြသလော။ သို့မဟုတ် ထိုလူများတွင် ၎င်းတို့ကို သဘာဝအားဖြင့် ရန်လိုစေသည့် မကောင်းသော ဗီဇများရှိကြခြင်း ဖြစ်သလော။ (တစ်ခုမျှ မဟုတ်ပါ။) သို့ဆိုလျှင် ဤပဋိပက္ခများက အဘယ်သို့ ဖြစ်လာသနည်း။ ၎င်းတို့အားလုံးသည် တန်ခိုးအာဏာ၊ အဆင့်အတန်းနှင့် ကိုယ်ကျိုးစီးပွားအတွက် ယှဉ်ပြိုင်တိုက်ခိုက်ခဲ့ကြ၏။ အမြင့်မှ အနိမ့်ထိ မည်သည့် လူမှုအလွှာဖြစ်စေ လူတို့သည် စဉ်ဆက်မပြတ် တိုက်ခိုက်ကာ ယှဉ်ပြိုင်ကြသည်၊ မောပန်းနွမ်းနယ်သည်အထိ တိုက်ခိုက်ကာ မိမိတို့ အသက်များ ဆုံးရှုံးလုနီးပါး ပြိုင်ဆိုင်နေကြလေသည်။ ဤဖြစ်စဉ်မှ မည်သည့်အရာကို ငါတို့ မြင်နိုင်သနည်း။ လူသားရာဇဝင်အားလုံး၏ဖွံ့ဖြိုးတိုးတက်မှုကို အနှစ်ချုပ်ဖော်ပြချက်များနှင့် သမိုင်းနောက်ခံ အချက်အလက်များနှင့်ဆိုင်သော ရှုထောင့်အမြင်များမှ အကဲဖြတ်ရလျှင် လူသားမျိုးနွယ်၏ သဘောသဘာဝသည် လုံးဝ မပြောင်းလဲသေးချေ။ လူတို့သည် စာတန်၏ တန်ခိုးအာဏာအောက်တွင် အသက်ရှင်သရွေ့ ခေတ်အသီးသီးနှင့် အဆင့်အသီးသီးတွင် ဖြစ်ပေါ်သည့် ဘဝ၏ အကြောင်းအရာသည် ယင်း၏ အနှစ်သာရကဲ့သို့ပင် မပြောင်းမလဲရှိနေသည်။ ဤသည်မှာ အဘယ့်ကြောင့်ဆိုသော် လူသား ပဋိပက္ခများ၏ ရည်မှန်းချက်များ၊ အကြောင်းတရားများနှင့် ရင်းမြစ်တို့သည် အမြဲ မပြောင်းလဲသောကြောင့် ဖြစ်သည်။ ၎င်းတို့အားလုံးသည် တန်ခိုးအာဏာ၊ အဆင့်အတန်းနှင့် နောက်ဆုံးတွင် ကိုယ်ကျိုးစီးပွားအတွက် ယှဉ်ပြိုင်တိုက်ခိုက်ခဲ့ကြပေသည်။ ပဋိပက္ခ၏ နည်းလမ်းများအားလုံးသည် အရင်းအမြစ်တစ်ခုတည်း ဖြစ်သည့် စာတန်၏ သဘာဝနှင့် စိတ်သဘောထားတို့မှ အရင်းခံလေသည်။ အဘယ်ကြောင့် လူသား ပဋိပက္ခ၏ နည်းလမ်းများနှင့် နည်းစနစ်များသည် မပြောင်းမလဲ ရှိနေခဲ့သနည်း။ ဤသည်မှာ လူသား သဘာဝကြောင့် လုံးဝ ဖြစ်ပေသည်။ လူတို့သည် တစ်ဦးနှင့်တစ်ဦး လိမ်ညာယူရင်း၊ လှည့်ဖြားရင်းနှင့် လိမ်လည်ရင်း အချင်းချင်း ယှဉ်ပြိုင်တိုက်ခိုက်ပြီး ဒုက္ခပေးရန် နည်းလမ်းတိုင်းကို ဦးနှောက်ခြောက်ခံစဉ်းစားပြီး ရှာဖွေကြသည်။ ၎င်းတို့သည် လှည့်ဖြားတတ်သော နည်းလမ်းမျိုးစုံကို အသုံးပြုကြသည်။ အဓိက နိုင်ငံရေး ပြိုင်ဆိုင်မှုများတွင်ဖြစ်စေ၊ အညတရ မိသားစုများကြား ပဋိပက္ခများတွင်ဖြစ်စေ ၎င်းတို့သည် မိမိတို့၏ ကိုယ်ကျိုးစီးပွားများအတွက် အမြဲ ယှဉ်ပြိုင်တိုက်ခိုက်နေကြ၏။ ဤသည်မှာ လူ့သဘာဝ၏ စစ်မှန်သော စရိုက်၊ လူသားမျိုးနွယ်၏ စစ်မှန်သော သဘောသဘာဝများ ဖြစ်သည်။ မျက်မှောက်ခေတ်ထိ ဖွံ့ဖြိုးတိုးတက်ပြီးဖြစ်သည့် လူသားမျိုးနွယ်သည် မပြောင်းလဲသည့် လူသားမျိုးနွယ် ဖြစ်နေဆဲဖြစ်ပြီး လူသားမျိုးနွယ်ကို ဖောက်ပြန်ပျက်စီးစေသည်မှာ စာတန်တစ်ဦးတည်း ဖြစ်နေဆဲ ဖြစ်သည်။ အပြင်ပန်း ပတ်ဝန်းကျင်က တဖြည်းဖြည်း ပြောင်းလဲနေသော်လည်း ဤသည်မှာ လူသား သဘာဝက ပြောင်းလဲပြီးဖြစ်သည်ဟု မဆိုလိုပေ။ လူသား ပဋိပက္ခများ၏ နည်းစနစ်များနှင့် နည်းလမ်းများ အနည်းငယ်မျှ ပြောင်းလဲပြီးဖြစ်နိုင်သော်လည်း လူ၏ တိုက်ခိုက်တတ်သည့် သဘာဝနှင့် ဤပဋိပက္ခများ၏ စမှတ်တို့သည် လုံးဝ မပြောင်းလဲသေးပေ။ လူသည် တစ်ခုတည်းသော သဘာဝ ရှိနေဆဲဖြစ်ပြီး ဤပဋိပက္ခများ၏ ရည်မှန်းချက်တစ်ခုနှင့် အရင်းအမြစ်တစ်ခု ရှိနေဆဲ ဖြစ်သည်။ ဤအရာများ လုံးဝ မပြောင်းလဲသေးပေ။ အတိတ်ကာလရှိ လူတို့သည် သာ၍ ကောင်းမွန်သည်ဟု သင်တို့ ပြောခဲ့ကြသည်။ မည်သည့်နည်းလမ်းဖြင့် ၎င်းတို့ သာ၍ ကောင်းမွန်ခဲ့ကြသနည်း။ ၎င်းတို့သည် ရိုးရာယဉ်ကျေးမှု၏ ချုပ်ထိန်းခြင်းကို အနည်းငယ် ခံခဲ့ကြရသည်။ ထို့ကြောင့် ၎င်းတို့သည် ကောင်းမှုအချို့ကို အနည်းနှင့်အများ လုပ်နိုင်စွမ်း ရှိခဲ့ကြသည်။ ယခုတွင် လူသားမျိုးနွယ်သည် ယနေ့ထက်တိုင် ဖွံ့ဖြိုးတိုးတက်ကြပြီးဖြစ်ကာ ဘဝအဆင့်အတန်းက မည်မျှ မြင့်မားသည်ဖြစ်စေ၊ အသိပညာနှင့် ပညာရေးကို လူတို့ မည်မျှ ဆည်းပူးသည်ဖြစ်စေ၊ သို့မဟုတ် ၎င်းတို့၏ အတွေ့အကြုံ မည်မျှ ကျယ်ပြန့်သည်ဖြစ်စေ လူသား သဘာဝက မပြောင်းလဲသေးပေ။ ထို့အပြင် လူ့အဖွဲ့အစည်း၏ ဖွံ့ဖြိုးတိုးတက်မှုနှင့်အတူ လူ့သဘာဝနှင့်ဆိုင်သည့် ထုတ်ဖော်ပြမှုများသည်လည်း တိုး၍ ကောက်ကျစ်ဆိုးယုတ်လာနေသည်၊ အရှက်မရှိ ဗြောင်ကျလာနေပြီး မရိုးမဖြောင့် ဖြစ်လာနေပေသည်။ ဘုရားသခင်က နှုတ်ကပတ်တော်မည်မျှ ပြောဆိုသည်ဖြစ်စေ၊ သမ္မာတရား မည်မျှ ဖော်ပြသည်ဖြစ်စေ၊ ယင်းတို့ကို လူတို့က လျစ်လျူရှုကြသည်။ လူတို့သည် သမ္မာတရားကို လုံးဝ မချစ်ကြ။ ထိုအစား သမ္မာတရားကို သာ၍ပင် အလွန်အမင်း မနှစ်မြို့ဖြစ်လာကြပြီးဖြစ်ကာ ထိုသမ္မာတရားအတွက် အမုန်းတရားကို သာ၍ပင် ခံစားမိကြလေသည်။ ယခု လူ့အဖွဲ့အစည်းတွင် ကောင်းမွန်သည့်အရာများ လုပ်ဆောင်သည့် လူများတစ်ဦးတလေ ရှိသလော။ (ရှိပါသည်၊ သို့သော်လည်း ယခင်ထက် နည်းပါးသွားပြီဖြစ်သည်။) သို့ဆိုလျှင် ဤလူများက ကောင်းကြောင်းနှင့် ၎င်းတို့ ဆိုးမလာကြကြောင်း သင် ပြောနိုင်သလော။ (မပြောနိုင်ပါ။) ၎င်းတို့သည် လူ့လောကနှင့် အဆက်အသွယ် ဖြတ်ပြီး နေထိုင်နေခြင်း မဟုတ်သည်မှာ သေချာသည် မဟုတ်လော။ မည်သည့် ကောင်းသည့်အရာမျိုးများကို ၎င်းတို့ လုပ်ဆောင်ကြသနည်း။ ယင်းတို့သည် အပြုအမူကောင်းများနှင့် ရည်ရွယ်ချက်ကောင်းများသာ ဖြစ်သည်။ သင်သည် ၎င်းတို့ကို လူကောင်းတစ်ဦးဖြစ်ကာ ဘုရားသခင်ကို ကိုးကွယ်ရန်အလို့ငှာ ဘုရားသခင်၌ ယုံကြည်ခြင်းကဲ့သို့သော ဘုရားသခင်၌ ယုံကြည်ခြင်းနှင့် ဆိုင်သည့် ကိစ္စရပ်များအကြောင်း ပြောလျှင် ၎င်းတို့၏ တုံ့ပြန်မှုများကို လေ့လာစောင့်ကြည့်လော့။ ဘုရားသခင်ကို ယုံကြည်လျှင် အစိုးရ၏ နှိပ်စက်ညှဉ်းပန်းခြင်းဖြင့် အဆုံးသတ်ရလိမ့်မည်ကို ၎င်းတို့ ကြားလျှင် သင့်ကို ရန်သူတစ်ဦးကဲ့သို့ ဆက်ဆံကြလိမ့်မည်ဖြစ်ကာ လှောင်ကြလိမ့်မည်ဖြစ်သည်။ သင် လိုက်ဖမ်းခံရပြီး နှိပ်စက်ခြင်းခံနေရကာ ၎င်းတို့အိမ်များတွင် အနည်းငယ်ကြာ ပုန်းအောင်းရန် သင် ကြိုးစားလျှင် ၎င်းတို့က သင့်ကို တိုင်ကြားကြလိမ့်မည်ဖြစ်ကာ အစိုးရထံ အပ်နှံကြလိမ့်မည် ဖြစ်သည်။ ၎င်းတို့သည် ကားတိုက်ခံရသည့် သူတစ်ဦးကို ၎င်း၏ အသက်အား ကယ်ရန် ဆေးရုံသို့ ခေါ်သွားကြလိမ့်မည် ဖြစ်သည့်တိုင် ဘုရားသခင်ကို ယုံကြည်သည့် လူကောင်းတစ်ဦးကိုလည်း နှိပ်စက်ညှဉ်းပန်းခြင်း ခံရရန် သို့မဟုတ် သေသည်ထိပင် နှိပ်စက်ခြင်းခံရရန် ဆိုးယုတ်သည့် မကောင်းဆိုးဝါးများ၏ လက်ထဲသို့ ပို့ကြလိမ့်မည် ဖြစ်သည်။ ဤအရာကို သင်မည်သို့ ရှင်းပြမည်နည်း။ မည်သည့် အပြုအမူက ၎င်းတို့၏ သဘာဝကို ထင်ဟပ်သနည်း။ ဒုတိယတစ်ခုက ၎င်းတို့၏ သဘာဝ ဖြစ်၏။ ၎င်းတို့သည် အခြားလူတို့ကို ကယ်တင်ပြီး အခြားသောလူတို့ကိုလည်း သေစေနိုင်သည့် အခြေအနေများထဲတွင် ထားရှိကြသည်။ ထိုသို့သော လူများသည် လူသားများလော၊ သို့မဟုတ် မကောင်းဆိုးဝါးများလော။ လူတစ်ဦးက မိမိ၏ စာတန်ဆန်သော သဘာဝကို မစွန့်ပယ်သည့် ရက်တစ်ရက်သာရှိလျှင် မကောင်းမှုကို လုပ်နိုင်စွမ်းရှိကာ ဘုရားသခင်ကို အတိုက်အခံလုပ်နိုင်စွမ်းရှိလိမ့်မည် ဖြစ်သည်။ ဘုရားသခင်ကို ၎င်းတို့ အတိုက်အခံ လုပ်နိုင်သရွေ့ လူကောင်းများ မဟုတ်ကြပေ။ ဤအဆိုသည် မှန်ကန်သလော။ (မှန်ပါသည်။) ထိုအရာနှင့်ပတ်သက်၍ မည်သည့်အရာ မှန်ကန်သနည်း။ (၎င်းတို့ လက်တွေ့လုပ်ဆောင်သည့်အရာသည် သမ္မာတရား မဟုတ်ပါ။ ၎င်းတို့၏ အပြင်ပန်း လုပ်ရပ်များနှင့် အပြုအမူများက မည်မျှ ကောင်းမွန်သည်ဖြစ်စေ ၎င်းတို့၏ သဘာဝက ဘုရားသခင်ကို ရန်လိုဆဲဖြစ်ပါသည်။) ၎င်းတို့၏ သဘာဝက ဘုရားသခင်ကို ရန်လို၏။ ဤအဆို မှန်ပေသည်။ ဤအဆိုကို ငါတို့ အဘယ်သို့ ရှင်းပြကြသနည်း။ ဘုရားသခင်ကို ရန်လိုသည့် တစ်စုံတစ်ဦးသည် လူကောင်းတစ်ဦးမဟုတ်ကြောင်း အဘယ်ကြောင့် ငါတို့ ဆိုကြသနည်း။ (ဘုရားသခင်သည် အပြုသဘောဆောင်သည့် အရာအားလုံး၏ သင်္ကေတတစ်ခု ဖြစ်သည်။ တစ်စုံတစ်ဦးသည် ဘုရားသခင်ကို ရန်လိုနိုင်လျှင် ၎င်းတို့အထဲတွင် ရှိသည့်အရာသည် အပျက်သဘောသာ ဖြစ်သည်။) သဘောတရားအရ၊ ယင်းမှာ အမှန်တရားဖြစ်ပြီး ယင်းအဆို မှန်ပေသည်။ တစ်စုံတစ်ဦးသည် အပြင်ပန်းတွင် မည်မျှ ကောင်းမွန်ပုံရသည်ဖြစ်စေ၊ ဘုရားတရား ကိုင်းရှိုင်းပုံရသည်ဖြစ်စေ၊ အခြားသူများကို ကူညီခြင်းမှ ပီတိကို မည်မျှ ခံစားသည်ဖြစ်စေ၊ သို့မဟုတ် အခြားသူများကို မည်မျှ ကြင်နာသည်ဖြစ်စေ၊ အပြုသဘောဆောင်သည့် အရာများကို ကြားသည့်အခါ မနှစ်သက်ခြင်းနှင့် ရွံမုန်းမှုကို ခံစားရလျှင်၊ သမ္မာတရားကို ကြားသည့်အခါ လက်မခံနိုင်သကဲ့သို့ ထိုသမ္မာတရားကို အလွန်အမင်း မနှစ်မြို့ဖြစ်လျှင် ၎င်းသည် မည်သည့် လူစားမျိုး ဖြစ်သနည်း။ သူသည် လူကောင်းတစ်ဦး မဟုတ်ပေ။ အပြုသဘောဆောင်သည့် အရာများနှင့် သမ္မာတရားတို့၏ ရန်သူများသည် လူကောင်းများ မဟုတ်။ ယေဘုယျအားဖြင့် ထိုသို့ သင် ပြောနိုင်သည်။ ဤအရာအတွင်းတွင် အသေးစိတ်အချက် များစွာ ရှိသည်မှာ အမှန်ဖြစ်၏။ ဥပမာတစ်ခုကို သင့်အား ငါပြောပြမည်။ ပြီးလျှင် ဤအဆိုက အဘယ်ကြောင့် အမှန်တရားဖြစ်သည်ကို သင် နားလည်လိမ့်မည်။ ဥပမာအားဖြင့် လူအချို့သည် ဘုရားသခင်ကို ယုံကြည်ကာ မိမိတို့ တာဝန်များကို ထမ်းဆောင်ကြသောကြောင့် မိမိတို့၏ မိသားစုများကို စွန့်လွှတ်ကြသည်။ ဤအရာကြောင့် ၎င်းတို့ လူသိများလာကြပြီး အစိုးရက ၎င်းတို့၏ အိမ်ကို မကြာခဏ ရှာဖွေကြသည်၊ ၎င်းတို့၏ မိဘများကို အနှောင့်အယှက်ပေးကြပြီး ၎င်းတို့ကို လွှဲအပ်ရန် ၎င်းတို့၏ မိဘများကိုပင် ခြိမ်းခြောက်ကြလေသည်။ ၎င်းတို့၏ အိမ်နီးချင်းများအားလုံးက “ဤလူတွင် အသိစိတ် မရှိပါ။ သူသည် မိမိ၏ သက်ကြီးရွယ်အို မိဘများကို ဂရုမစိုက်ပါ။ သူသည် သားသမီးဝတ်မကျေပွန်ရုံမက မိမိ၏ မိဘများအတွက် ဒုက္ခများစွာလည်း ဖြစ်စေသည်။ သူသည် သားသမီးဝတ် မကျေပွန်သော သားသမီးတစ်ဦး ဖြစ်သည်”ဟု ဆိုလျက် ၎င်းတို့နှင့်ပတ်သက်၍ ပြောဆိုကြလေသည်။ ဤစကားများထဲမှ တစ်ခုတလေသည် သမ္မာတရားနှင့် ကိုက်ညီသလော။ (မကိုက်ညီပါ။) သို့ရာတွင် ဘာသာတရားမရှိသူများ၏ အမြင်တွင် ဤစကားများအားလုံးကို မှန်ကန်သည်ဟု ယူဆထားကြသည် မဟုတ်လော။ ဘာသာတရားမရှိသူများကြားတွင် ဤသည်မှာ သဘာဝအကျဆုံးနှင့် ယုတ္တိအတန်ဆုံး ရှုမြင်ပုံရှုမြင်နည်း ဖြစ်ကာ ယင်းသည် လူ့ကျင့်ဝတ်များနှင့် ကိုက်ညီသကဲ့သို့ လူသား အပြုအမူ၏ စံနှုန်းများနှင့်အညီဖြစ်သည်ဟု တွေးထင်ကြလေသည်။ ဤစံနှုန်းများတွင် မိဘများကို သားသမီးဝတ်နှင့်ညီသော ရိုသေလေးစားမှု မည်သို့ပြရမည်၊ ၎င်းတို့၏ အိုမင်းသော အရွယ်တွင် ၎င်းတို့ကို မည်သို့ စောင့်ရှောက်ကာ ၎င်းတို့၏ အသုဘကိစ္စများအား စီစဉ်ပေးရမည် သို့မဟုတ် ၎င်းတို့ကို မည်မျှ ပြန်ကျေးဇူးဆပ်ရမည်ဆိုသည်နှင့်၊ ဤစံနှုန်းများက သမ္မာတရားနှင့် ကိုက်ညီခြင်း ရှိမရှိဆိုသည်တို့ကဲ့သို့သော အကြောင်းအရာ မည်မျှ ပါဝင်သည်ဖြစ်စေ ဘာသာတရားမရှိသူများ၏ အမြင်တွင် ထိုအရာများသည် အပြုသဘောဆောင်သော အရာများဖြစ်သည်၊ အပြုသဘောဆောင်သော စွမ်းအင်ဖြစ်သည်၊ ထိုအရာများက မှန်ကန်ပြီး လူအုပ်စုအားလုံးအတွင်းတွင် အပြစ်ကင်းသော အရာအဖြစ် ယူဆထားကြလေသည်။ ဘာသာတရားမရှိသူများကြားတွင် ဤသည်တို့မှာ လူတို့ အသက်ရှင်ရမည့် စံနှုန်းများဖြစ်ပြီး သင့်အနေဖြင့် ၎င်းတို့၏ စိတ်နှလုံးများတွင် လုံလုံလောက်လောက် ကောင်းမွန်ရန် ဤအရာများကို လုပ်ဆောင်ရမည်ဖြစ်သည်။ ဘုရားသခင်ကို သင် ယုံကြည်ကာ သမ္မာတရားကို နားမလည်မီတွင် ထိုသို့သော အပြုအမူသည် လူကောင်းတစ်ဦးဖြစ်ခြင်းဖြစ်သည်ကို သင်လည်း ခိုင်ခိုင်မာမာ ယုံကြည်ခဲ့သည် မဟုတ်လော။ (ယုံကြည်ခဲ့ပါသည်။) ထို့အပြင် သင်သည် မိမိကိုယ်ကို ဆန်းစစ်ရန် နှင့် မိမိကိုယ်ကို ချုပ်တည်းရန် ဤအရာများကို အသုံးပြုခဲ့ပြီး ဤလူစားမျိုးဖြစ်ရန် သင့်ကိုယ်သင် တောင်းဆိုခဲ့သည်။ သင့်အနေဖြင့် လူကောင်းတစ်ဦးဖြစ်လိုလျှင် သင်၏ အပြုအမူ စံနှုန်းများဖြစ်သည့် သင်၏ မိဘများကို မည်သို့ သားသမီးဝတ်ကျေပွန်ရမည်၊ ၎င်းတို့ကို သင် မည်သို့ စိုးရိမ်မှုလျော့နည်းစေရမည်၊ ၎င်းတို့ထံ မည်သို့ ဂုဏ်ဆောင်ပေးပြီး လေးစားခံရအောင် လုပ်ပေးမည်ဆိုသည်နှင့် သင်၏ ဘိုးဘေးများအတွက် မည်သို့ဂုဏ်ဆောင်ပေးရမည်ဆိုသည့် ဤအရာများကို သင် မုချ ပါဝင်စေရမည်ဖြစ်သည်။ ဤသည်တို့မှာ သင်၏ စိတ်နှလုံးတွင် ရှိခဲ့သည့် အပြုအမူ စံနှုန်းများဖြစ်ပြီး သင့် အပြုအမူ၏ ဦးတည်ချက် ဖြစ်ခဲ့သည်။ သို့ရာတွင် ဘုရားနှုတ်ကပတ်တော်များနှင့် သူ၏ တရားဒေသနာများကို သင် နားထောင်ပြီးသည့်နောက်တွင် သင်၏ ရှုထောင့် စတင်ပြောင်းလဲခဲ့ပြီး ဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ရန် အရာရာကို သင် စွန့်လွှတ်ရမည်ဆိုသည်နှင့် ဘုရားသခင်က လူတို့ကို ဤသို့ပြုမူနေထိုင်ရန် တောင်းဆိုသည်ဆိုသည်တို့ကို သင် နားလည်ခဲ့ပေသည်။ အဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ခြင်းက သမ္မာတရားဖြစ်သည်ကို သင် မသေချာမီတွင် သင်၏ မိဘများကို သင် သားသမီးဝတ် ကျေပွန်သင့်သည်ဟု သင် တွေးထင်ခဲ့သော်လည်း အဖန်ဆင်းခံတစ်ဦးအဖြစ် သင်၏ တာဝန်ကို သင် ထမ်းဆောင်သင့်သည်ကိုလည်း ခံစားခဲ့ရပြီး စိတ်ထဲတွင် ဒွိဟဖြစ်ခဲ့သည်။ ဘုရားနှုတ်ကပတ်တော်များ၏ အဆက်မပြတ် ရေလောင်းပေးခြင်းနှင့် ထိန်းကျောင်းပေးခြင်းမှတစ်ဆင့် သင်သည် သမ္မာတရားကို တဖြည်းဖြည်း နားလည်လာခဲ့ပြီး ထိုအချိန်တွင် အဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ခြင်းသည် လုံးဝ သဘာဝကျပြီး တရားသည်ဟု သင် သဘောပေါက်ခဲ့ပေသည်။ ယနေ့ထက်ထိတိုင် လူများစွာတို့သည် သမ္မာတရားကို လက်ခံနိုင်ကြပြီးဖြစ်ကာ လူ၏ ရိုးရာ အယူအဆများနှင့် စိတ်ကူးများမှ အပြုအမူစံနှုန်းများကို လုံးဝ စွန့်ပစ်နိုင်ကြပြီးဖြစ်သည်။ ဤအရာများကို သင် လုံးဝ လက်လွှတ်လိုက်သည့်အခါ ဘုရားသခင်နောက်လိုက်ပြီး အဖန်ဆင်းခံတစ်ဦးအနေဖြင့် သင်၏ တာဝန်ကို ထမ်းဆောင်ချိန်တွင် ဘာသာတရားမရှိသူများထံမှ ဝေဖန်မှုနှင့် ရှုတ်ချမှု စကားများ၏ ဘောင်ခတ်ခြင်းကို သင် မခံရတော့သကဲ့သို့ ယင်းတို့ကို သင် အလွယ်တကူ စွန့်ပယ်နိုင်လေသည်။ ထို့ကြောင့် ထိုအိုဟောင်းသည့်၊ ရိုးရာအယူအဆများသည် သင်၏ စိတ်နှလုံးမှ အဘယ်ကြောင့် ပျောက်ကွယ်သွားပြီးဖြစ်သနည်း။ သင် ဆိုးလာပြီး ဖြစ်သောကြောင့်များ ဖြစ်နိုင်သလော။ သင်၏ စိတ်နှလုံး မာကျောပြီးဖြစ်ကာ သင်၏ အသိစိတ် ပျောက်ကွယ်သွားပြီး ဖြစ်သလော။ (မဟုတ်ပါ။) အမှန်တွင် သင်၏ အသိစိတ်သည် မပြောင်းလဲသေးပေ။ သင်သည် ပြောင်းလဲခြင်းမရှိသည့် လူဖြစ်နေဆဲဖြစ်ပြီး သင်၏ ပင်ကိုစရိုက်၊ နှစ်ခြိုက်မှုများအပြင် အသိစိတ်နှင့် ကိုယ်ကျင့်တရား စံနှုန်းများက မပြောင်းလဲသေးပေ။ ထို့ကြောင့် ဘာသာတရားမရှိသူများက ထိုဝေဖန်ပြီး ရှုတ်ချသည့် စကားများကို ပြောသည့်အခါ သင်သည် အဘယ်ကြောင့် ဝမ်းနည်းခြင်း သို့မဟုတ် စိတ်ဆင်းရဲခြင်း မရှိဘဲ ထိုအစား သင်၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်းတို့ကို ခံစားရသနည်း။ ဤသည်မှာ အတော်လေး ပြောင်းလဲမှုတစ်ခု ဖြစ်သည်။ အဘယ်သို့ သင်သည် ဤကဲ့သို့ ဖြစ်လာလေပြီနည်း။ (ဘုရားနှုတ်ကပတ်တော်များကို စားသောက်ခြင်းနှင့် အချို့သော သမ္မာတရားများကို နားလည်လာခြင်းတို့မှတစ်ဆင့် ကျွန်ုပ်သည် မှန်ကန်သည့် ဆန်းစစ်မှု စံနှုန်းများကို ရရှိပြီးဖြစ်ကာ ၎င်းတို့၏ စကားများက မှားယွင်းပြီး အဓိပ္ပာယ်မဲ့သော အရာများသာ ဖြစ်သည်ကို သိမြင်နိုင်ပြီးဖြစ်ပါသည်။) ဘာသာတရားမရှိသူများက “ဤလူများသည် ဘုရားသခင်ကို စတင်ယုံကြည်သည့်နောက်တွင် ၎င်းတို့၏ မိသားစုများကို မစောင့်ရှောက်ကြပါ။ ၎င်းတို့၏ မိသားစုများအတွက် မေတ္တာမရှိကြသကဲ့သို့ အထူးသဖြင့် အေးစက်စက်နိုင်ကြသည်။ ၎င်းတို့သည် သွေးအေး တိရစ္ဆာန်များကဲ့သို့ ဖြစ်လာကြသည်”ဟု ဆိုလျက် ငါတို့အကြောင်း ကောလာဟလများ ဖြန့်ကြလေသည်။ အပြင်ပန်းတွင် ထိုသို့ ထင်ရနိုင်သော်လည်း ထိုအရာမှာ လက်တွေ့အရှိတရား မဟုတ်ပေ။ ဤတွင် မျက်စိကန်းသူများ မြင်ဖို့ မဖြစ်နိုင်သည့် ပဓာနကျသော ပြဿနာတစ်ခု ရှိပေသည်။ လူတို့အနေဖြင့် ဘုရားသခင်ကို စတင်ယုံကြည်ပြီးသည့်နောက်တွင် သမ္မာတရားက ၎င်းတို့အား အကြင်နာမဲ့စေသည်မှာ အမှန်တကယ်များ ဖြစ်နိုင်မည်လာ။ (မဖြစ်နိုင်ပါ။) ထို့ကြောင့် မည်သည့်အရာ အမှန်တကယ် ဖြစ်နေသနည်း။ (အမှုအရာများအပေါ် ထိုယုံကြည်သူများ၏ ရှုထောင့်အမြင်များ ပြောင်းလဲပြီးဖြစ်သည်။ သူတို့သည် သမ္မာတရားကို နားလည်ကြပြီးဖြစ်ကာ ချင့်ချိန်နိုင်စွမ်း ရရှိကြပြီးဖြစ်သည်။) ဤသည်မှာ ဘုရားနှုတ်ကပတ်တော်များကို စားသောက်ခြင်းမှ စွမ်းဆောင်ရရှိသည့် ရလဒ်တစ်ခု ဖြစ်သည်။ ဤရလဒ်ကို အဘယ်သို့ စွမ်းဆောင်ရရှိသနည်း။ အမှုအရာများအပေါ် သင်၏ ရှုထောင့်အမြင်များကို မည်သည့်အရာက ပြောင်းလဲစေခဲ့သနည်း။ ထိုအရာသည် မည်သည့်အချိန်တွင် စတင်ပြောင်းလဲသနည်း။ ဘဝနှင့် ကိစ္စရပ်အမျိုးမျိုးတို့အပေါ် လူတို့၏ ရှုထောင့်အမြင်များကို ပြောင်းလဲစေလျက် ဘာသာတရားမရှိသူများ၏ ရှုထောင့်အမြင်များနှင့် ကွဲပြားခြားနားစေရင်း လူတို့၏ ရှုထောင့်အမြင်များကို ပြောင်းလဲစေသည်မှာ ဘုရားနှုတ်ကပတ်တော်များ ဖြစ်သည်။

ယခင်က လူတို့သည် ၎င်းတို့၏ အသိတရားအတိုင်း အစဉ်ပြုမူပြီး လူတိုင်းအပေါ် အကဲဖြတ်ရန် ထိုအသိတရားများကို အသုံးပြုသည်။ လူတို့သည် အသိတရား၏ စမ်းသပ်မှုကို အစဉ် အောင်မြင်ရသည်။ အတင်းအဖျင်းပြောခြင်းသည် ကြောက်ရွံ့စရာအရာတစ်ခု ဖြစ်သည်ဟု ၎င်းတို့ အစဉ်သဖြင့် ခံစားကြရပြီး လှောင်ရယ်ခံရမည်ကို၊ သို့မဟုတ် မကောင်းသည့် ဂုဏ်သတင်းရရှိမည်ကို၊ သို့မဟုတ် “အသိတရားမရှိ၊ မကောင်းတဲ့လူ” ဟု ခေါ်ခံရမည်ကို ကြောက်ခဲ့ကြသည်။ ထို့ကြောင့် ၎င်းတို့သည် ပတ်ဝန်းကျင်ကို ကိုင်တွယ်ဖြေရှင်းရန်အတွက် အချို့သောအရာများကို တွန့်ဆုတ်စွာဖြင့် ပြောဆိုပြီး လုပ်ဆောင်ကြရသည်။ ယခုအခါတွင် ဤအရာများကို မည်သို့ အကဲဖြတ်သင့်သနည်း။ (သမ္မာတရားစည်းမျဉ်းများဖြင့် အကဲဖြတ်သင့်ပါသည်။) လူတို့၏ ဘဝများသည် ဘာသာတရားမရှိသူများ၏ အယူအဆများနှင့် မှားယွင်းပြီး အဓိပ္ပာယ်မဲ့သောအရာများ၏ ချည်နှောင်ခြင်းကို ခံရသောအချိန်တုန်းက အခြေအနေသည် မည်သို့ရှိသနည်း။ ဥပမာအားဖြင့် သင်ငယ်စဉ်ကတည်းက သင်၏မိဘများသည် “မင်းကြီးလာရင် ငါတို့ကို ဂုဏ်ယူဝင့်ကြွားနိုင်အောင် လုပ်ပေးရမယ်။ ငါတို့မိသားစုရဲ့ ဂုဏ်ကိုဆောင်ရမယ်” ဟူသော စကားများဖြင့် သင့်ကို ဆက်တိုက် အယူဝါဒသွတ်သွင်းသည်။ ဤစကားများသည် သင့်အတွက် မည်သည့်အရာများ ဖြစ်ခဲ့သနည်း။ အားပေးခြင်း၊ သို့မဟုတ် ကန့်သတ်ခြင်းလော။ အပြုသဘောဆောင်သော လွှမ်းမိုးမှုဖြစ်သလော၊ သို့မဟုတ် အပျက်သဘောဆောင်သော ထိန်းချုပ်မှုမျိုးလော။ အမှန်တွင် ထိုအရာများသည် ထိန်းချုပ်မှုအမျိုးအစားဖြစ်သည်။ သင်၏ မိဘများသည် လူတို့က မှန်ကန်ပြီး ကောင်းမွန်သည်ဟု ထင်မြင်သော ဖော်ပြချက်၊ သို့မဟုတ် သဘောတရားအချို့ကို အခြေခံပြီး သင့်အတွက် ပန်းတိုင်တစ်ခုကို သတ်မှတ်ကာ ထိုပန်းတိုင်အတွက် အစေခံပြီး သင်၏ ဘဝကို ရှင်သန်စေသည်။ နောက်ဆုံးတွင် သင်၏ လွတ်လပ်ခွင့် ဆုံးရှုံးရသည်။ သင်သည် အဘယ်ကြောင့် နောက်ဆုံးတွင် သင်၏ လွတ်လပ်ခွင့်ကို ဆုံးရှုံးပြီး ယင်း၏ ထိန်းချုပ်မှုအောက်ကျရောက်ရသနည်း။ အဘယ်ကြောင့်ဆိုသော် လူတို့သည် ၎င်းတို့၏ မိသားစုအား ဂုဏ်ဆောင်ခြင်းက လုပ်ဆောင်သင့်သည့် ကောင်းသောအရာတစ်ခု ဖြစ်သည်ဟု ထင်ကြသောကြောင့် ဖြစ်သည်။ သင်က ထိုအတွေးအမြင်မရှိလျှင်၊ သို့မဟုတ် သင်၏ မိသားစုကို ဂုဏ်ဆောင်သည့်အရာများလုပ်ဆောင်ရန် ဆန္ဒပြင်းပြခြင်းမရှိလျှင် သင်သည် ဆန်ကုန်မြေလေးတစ်ယောက်အဖြစ်၊ ဘာမှသုံးစားမရသော အရှုံးသမားအဖြစ် အမြင်ခံရသည်။ ပြီးလျှင် လူတို့သည် သင့်အား အထင်သေးလိမ့်မည်။ အောင်မြင်ရန်အတွက် သင်သည် စာကြိုးစားရမည်။ ကျွမ်းကျင်မှုများကို အစဉ်ပို၍ ရယူရမည်။ သင့်မိသားစု၏ နာမည်ကို ဂုဏ်ဆောင်ရမည်။ ဤနည်းအားဖြင့် လူတို့က နောင်တွင် သင့်ကို အနိုင်ကျင့်မည်မဟုတ်။ ဤပန်းတိုင်အတွက် သင် လုပ်ဆောင်သောအရာအားလုံးသည် လက်တွေ့အားဖြင့် သင့်အား ချည်နှောင်သည့် အချုပ်အနှောင်များမဟုတ်သလော။ (ဟုတ်သည်။) အောင်မြင်မှုနောက်လိုက်ပြီး မိသားစုအပေါ် ဂုဏ်ဆောင်ခြင်းသည် သင်၏ မိဘများ တောင်းဆိုသောအရာဖြစ်သောကြောင့်၊ ကောင်းသောဘဝကို သင်ရှင်သန်ပြီး သင့်မိသားစုကို ဂုဏ်ယူရရန် သင်၏ကောင်းကျိုးအတွက် သင်၏မိဘများက လုပ်ဆောင်နေခြင်း ဖြစ်သောကြောင့် သင်သည် ဤသို့သော ဘဝနေထိုင်မှုကို ဆန္ဒပြင်းပြမည်မှာ သဘာဝကျသည်။ သို့သော် စင်စစ်အားဖြင့် ဤအရာများသည် ပြဿနာများနှင့် အချုပ်အနှောင်ကဲ့သို့သောအရာများဖြစ်သည်။ လူတို့သည် သမ္မာတရားကို နားမလည်သောအခါ ဤအရာများသည် အပြုသဘောဆောင်သည်၊ သမ္မာတရားဖြစ်သည်၊ လမ်းမှန်ဖြစ်သည်ဟု ထင်ကြသည်။ ထို့ကြောင့် ဤအရာများကို အမှန်အဖြစ် မှတ်ယူပြီး လိုက်နာသည်။ နာခံသည်။ ပြီးလျှင် ၎င်းတို့သည် မိမိတို့၏ မိဘများထံမှလာသော ဤစကားများနှင့် သတ်မှတ်ချက်များကို အပြည့်အဝ လိုက်နာသည်။ သင်သည် ဤစကားများဖြင့် အသက်ရှင်လျှင် အလုပ်ကြိုးစားပြီး သင်၏ လူငယ်ဘဝနှင့် သင်၏ ဘဝတစ်ခုလုံးကို ဤအရာများအတွက် ရည်စူးထားကာ နောက်ဆုံးတွင် သင်သည် ထိပ်သို့ရောက်ရှိပြီး ကောင်းသောဘဝကို အသက်ရှင်လျှင် သင့်မိသားစုကို ဂုဏ်ယူစေလျှင် သင်သည် အခြားလူများအတွက် အလွန်တော်ကောင်းတော်နိုင်သည်။ သို့သော် သင်၏ စိတ်အတွင်းတွင် သင်သည် ပို၍ ဗလာဖြစ်လာနေသည်။ ဘဝ၏ အဓိပ္ပာယ်၊ သို့မဟုတ် အနာဂတ်တွင် ရှိမည့် ခရီးပန်းတိုင်၊ သို့မဟုတ် ဘဝတွင် မည်သို့သောလမ်းကြောင်းကို လူတို့ လျှောက်လှမ်းသင့်သည်ကို သင်မသိပေ။ သင်တောင့်တသည့်၊ သိလိုသည့်၊ နားလည်လိုသည့် ဤဘဝ၏ ထိုနက်နဲမှုများနှင့်ပတ်သက်ပြီး သင်လုံးဝ နားမလည်သေးပေ၊ သို့မဟုတ် မည်သည့်အရာကိုမျှ မရရှိသေးပေ။ သင်သည် စင်စစ်အားဖြင့် သင့်မိဘများ၏ ကောင်းသော ရည်ရွယ်ချက်များကြောင့် ပျက်စီးခြင်းခံရပြီးဖြစ်သည် မဟုတ်လော။ သင့်မိဘ၏ တောင်းဆိုချက်များသည် “သင်၏ကောင်းကျိုးအတွက်” ဟူသော စကားများဖြင့် သင်၏ လူငယ်ဘဝနှင့် သင်၏ တစ်ဘဝလုံး ပျက်စီးခဲ့သည်မဟုတ်လော။ (ဟုတ်သည်။) ဤသို့ဆိုလျှင် “သင်၏ကောင်းကျိုးအတွက်” ဖြစ်သော တောင်းဆိုမှုများကို ပြုလုပ်သည်မှာ သင့်မိဘများက မှန်ကန်သလော၊ မှားယွင်းသလော။ သင်၏မိဘများက ၎င်းတို့သည် သင်၏ကောင်းကျိုးအတွက် လုပ်ဆောင်နေခြင်း ဖြစ်သည်ဟု အမှန်တကယ် ထင်ခြင်း ဖြစ်ကောင်းဖြစ်နိုင်သည်။ သို့သော် ၎င်းတို့သည် သမ္မာတရားကို နားလည်သောသူများ ဖြစ်သလော။ ၎င်းတို့သည် သမ္မာတရားရှိသလော။ (မရှိပါ။) လူများစွာတို့သည် “ငါတို့ကို ဂုဏ်ယူဝင့်ကြွားနိုင်အောင် လုပ်ပေးရမယ်။ မိသားစုဂုဏ်ကို ဆောင်ရမယ်” ဟူသော ၎င်းတို့မိဘများ၏ စကားများ၊ ၎င်းတို့ကို လှုံ့ဆော်ပေးသော စကားများ၊ ၎င်းတို့ဘဝတစ်လျှောက်တွင် ၎င်းတို့အပေါ် လွှမ်းမိုးသောစကားများကို ကိုင်စွဲလျက် ၎င်းတို့၏ တစ်ဘဝလုံးကို ရှင်သန်ကြသည်။ မိဘများက “မင်းရဲ့ကောင်းကျိုးအတွက်” ဟု ဆိုသောအခါ ဤသည်မှာ လူတစ်ယောက်ဘဝ၏ နောက်ကွယ်တွင် တွန်းအားဖြစ်လာပြီး ရှေးရှုလုပ်ဆောင်ရန် ဦးတည်ချက်နှင့် ပန်းတိုင်ကို ပေးသည်။ ရလဒ်အနေဖြင့် ထိုသူ၏ ဘဝသည် မည်မျှ မက်မောဖွယ်ကောင်းပါစေ၊ မည်မျှ ဂုဏ်ရှိပြီး အောင်မြင်ပါစေ၊ အမှန်တကယ်တွင် သူ၏ ဘဝက ပျက်စီးသည်။ ဤသို့မဟုတ်သလော။ (ဟုတ်သည်။) ဤသည်မှာ လူတစ်ယောက်က သူ့မိဘများ၏ တောင်းဆိုချက်များအတိုင်း အသက်မရှင်လျှင် မပျက်စီးဟု အဓိပ္ပာယ်ရသလော။ မရပေ။ ၎င်းတို့သည်လည်း ၎င်းတို့ကိုယ်ပိုင် ပန်းတိုင်တစ်ခုရှိသည်။ မည်သည့်ပန်းတိုင်ဖြစ်သနည်း။ အလားတူပင်ဖြစ်သည်။ အတိအကျပြောရသော် “ကောင်းသောဘဝကို အသက်ရှင်ပြီး မိဘများ ဂုဏ်ယူဝင့်ကြွားနိုင်စေဖို့ လုပ်ဆောင်ရန်” ဖြစ်သည်။ ၎င်းတို့၏ မိဘများက ၎င်းတို့ကို ယင်းသို့လုပ်ဆောင်ရန် ခိုင်းစေခဲ့ခြင်းကြောင့်မဟုတ်ဘဲ အခြားတစ်နေရာမှ ဤပန်းတိုင်ကို လက်ခံခဲ့သောကြောင့်ဖြစ်သည်။ ၎င်းတို့သည် ဤစကားများအတိုင်း နေထိုင်ပြီး ၎င်းတို့မိသားစုကို ဂုဏ်ယူစေလိုဆဲဖြစ်သည်။ ပြီးလျှင် ထိပ်ဆုံးသို့သွားပြီး ဂုဏ်ယူထိုက်သော၊ ဂုဏ်ရှိသောသူတစ်ယောက် ဖြစ်လိုဆဲဖြစ်သည်။ ၎င်းတို့၏ ပန်းတိုင်က မပြောင်းလဲပေ။ ဤအရာများကို ရရှိရန် ၎င်းတို့၏ တစ်ဘဝလုံးကို ဆက်ကပ်ဆဲဖြစ်ပြီး ၎င်းတို့၏ တစ်ဘဝလုံးကို ဤအရာများ စွမ်းဆောင်ရရှိရန် ကြိုးစားရင်း အသက်ရှင်နေထိုင်ကြသည်။ ထို့ကြောင့် လူတို့သည် သမ္မာတရားကို နားမလည်ဘဲ လူ့အဖွဲ့အစည်းတွင် ပျံ့နှံ့နေသော မှန်ကန်သော အယူဝါဒများ၊ မှန်ကန်သော အဆိုများနှင့် မှန်ကန်သော အမြင်များဆိုသည့်အရာ များစွာကို လက်ခံကြသည့်အခါ ၎င်းတို့သည် ထိုမှန်ကန်သောအရာများကို ၎င်းတို့ကိုယ်တိုင်၏ ဘဝ၏ အားစိုက်မှုအတွက် ဦးတည်ချက်၊ အခြေခံအုတ်မြစ်နှင့် တွန်းအားပေးသောအရာများအဖြစ် ပြောင်းလဲပစ်ကြသည်။ အဆုံးတွင် လူတို့သည် ဤပန်းတိုင်များအတွက် အလျှော့မပေးဘဲ လုံးလုံးလျားလျား အသက်ရှင်ကြပြီး သေသည်အထိ ဘဝတစ်လျှောက် ရုန်းကန်ကြသည်။ ဤအခြေအနေတွင် အချို့မှာ သမ္မာတရားကို မြင်လိုစိတ်မရှိသေးပေ။ မည်သို့ သနားစရာကောင်းသောဘဝကို လူများ အသက်ရှင်နေထိုင်ကြသနည်း။ သို့ရာတွင် သမ္မာတရားကို နားလည်သည်နှင့် သင်သည် ဤမှန်ကန်သောအရာများ၊ မှန်ကန်သော သွန်သင်မှုများ၊ မှန်ကန်သော ဖော်ပြချက်များဟု ဆိုသောအရာများအပြင် သင့်အပေါ် သင့်မိဘများ၏ မျှော်လင့်ချက်များကိုပါ တဖြည်းဖြည်းချင်း နောက်တွင် ချန်ထားခဲ့သည်မဟုတ်လော။ သင်သည် ဤ မှန်ကန်သော အရာများဟု ဆိုသော အရာများကို တဖြည်းဖြည်းချင်း နောက်တွင် ချန်ထားခဲ့သည်နှင့် အမှုအရာများကို သင်တိုင်းတာသော စံနှုန်းသည် ရိုးရာယဉ်ကျေးမှု၏ ဖော်ပြချက်များကို အခြေမခံတော့သည်နှင့် သင်သည် ထိုဖော်ပြချက်များ၏ ချည်နှောင်မှုကို မခံရတော့သည် မဟုတ်လော။ ဤအရာများ၏ ချည်နှောင်ခြင်းကို သင်မခံရလျှင် သင်သည် လွတ်လပ်စွာ အသက်ရှင်သလော။ ထိုအချိန်တွင် သင်သည် အပြည့်အဝ မလွတ်မြောက်ခြင်း ရှိနိုင်သည်။ သို့သော် အနည်းဆုံးအနေဖြင့် အချုပ်အနှောင်များက လျော့ရဲလာပြီး ဖြစ်လိမ့်မည်။ ဘုရားသခင်ကို ၎င်းတို့၏ ယုံကြည်မှုတွင် လူတို့သည် များစွာသော အယူအဆများ၊ စိတ်ကူးများ၊ ရည်ရွယ်ချက်များနှင့် မသန့်စင်မှုများအပြင် လောကီဆိုင်ရာ ဆက်ဆံမှုများအတွက် ၎င်းတို့၏ အတွေးအခေါ်များ၊ လှည့်စားတတ်သော အတွေးများ၊ ဖောက်ပြန်ပျက်စီးသော သဘာဝများ စသည်တို့ ရှိကြဆဲ ဖြစ်သည်။ ဤအရာများ ပြေလည်သွားပြီး လူတို့က သမ္မာတရားနှင့် လုံးဝ အသက်ရှင်နိုင်ကြသည့်အခါ ဘုရားသခင်ရှေ့မှောက်တွင် ၎င်းတို့ အသက်ရှင်ကြလိမ့်မည် ဖြစ်ပြီး အမှန်တကယ် လွတ်မြောက်ကာ လွတ်လပ်သွားကြလိမ့်မည်။

ယခုတွင် သမ္မာတရားကို လိုက်စားခြင်း၊ ရရှိခြင်းတို့နှင့် ပတ်သက်လာသည့်အခါ ပထမဆုံး ဦးစားပေးမှာ အဘယ်အရာနည်း။ ယင်းမှာ ပထမဦးစွာ ယခင်က မှန်ကန်သည်ဟု သင် တွေးထင်ခဲ့ပြီး ရိုးရာအယူအဆများနှင့် သက်ဆိုင်သည့် မှန်သယောင်ရှိသော်လည်း စင်စစ်မှားနေသော မှားယွင်းပြီး အဓိပ္ပာယ်မဲ့သောအရာများနှင့် ဆိုရိုးများကို စိတ်ဖြာလေ့လာဆွေးနွေးရန်နှင့် ယင်းတို့၏ အနှစ်သာရကို လုံးလုံးလျားလျား နားလည်ပြီးသည်နှင့် စွန့်ပယ်ရန်ဖြစ်သည်။ ဤအရာများသည် လူတို့ကို ချည်နှောင်သည့် အချုပ်အနှောင်များ၏ ပထမဆုံး အလွှာဖြစ်သည်။ ယခုတွင် သင်တို့၏ စိတ်နှလုံးများတွင် ဤအရာများကို မည်မျှ သိမ်းဆည်းထားဆဲဖြစ်သနည်း။ ယင်းတို့ကို သင် အပြည့်အဝ စွန့်ပယ်ပြီးပြီလော။ (အပြည့်အဝ မစွန့်ပယ်ရသေးပါ။) ဤအရာများကို စွန့်ပယ်ရန်မှာ လွယ်ကူသလော။ ဥပမာအားဖြင့် လူအချို့သည် မိမိတို့၏တာဝန်များကို ထမ်းဆောင်လိုကြသော်လည်း ၎င်းတို့၏ မိဘများကိုလည်း ရိုသေရမည်ဟု ၎င်းတို့ ခံစားကြသည်။ ယင်းက ခံစားချက်များ ပါဝင်သည်။ သင်သည် သင်၏ မိဘများနှင့် မိသားစုများအကြောင်းကို မစဉ်းစားရန်နှင့် ဘုရားသခင်အကြောင်းကိုသာ စဉ်းစားပြီး သမ္မာတရားကိုသာ အာရုံစိုက်ရန် မိမိကိုယ်ကို ပြောဆိုလျက် သင်၏ ခံစားချက်များကို ဆက်လက် ပြုပြင်နေသော်လည်း သင်၏ မိဘများအကြောင်းကို သင် မစဉ်းစားဘဲ မနေနိုင်သေးလျှင် ဤအရာက အခြေခံကျသော ပြဿနာကို မဖြေရှင်းပေးနိုင်ပေ။ ဤပြဿနာကို ဖြေရှင်းရန် သင် အမွေဆက်ခံခဲ့ပြီး လူသား အယူအဆများနှင့် ကိုက်ညီသည့် ဆိုရိုးများ၊ အသိပညာနှင့် သဘောတရားတို့နှင့်အတူ မှန်သည်ဟု သင် တွေးထင်ခဲ့သည့် အရာများကို စိတ်ဖြာလေ့လာဆွေးနွေးရန် လိုအပ်သည်။ ထို့အပြင် သင်၏ မိဘများနှင့် ဆက်ဆံသည့်အခါ သားသမီးတစ်ဦးအဖြစ် ၎င်းတို့ကို စောင့်ရှောက်ရန် သင်၏ ဝတ္တရားများကို သင် ကျေပွန်အောင် ဆောင်ရွက်ခြင်း ရှိမရှိဟူသည်မှာ သင်၏ ကိုယ်ရေးကိုယ်တာ အခြေအနေများနှင့် ဘုရားသခင်၏ စီစဉ်ညွှန်ကြားမှုများအပေါ် လုံးဝ အခြေခံရမည်။ ဤအရာက ထိုကိစ္စရပ်ကို ပြည့်စုံစွာ ရှင်းပြသည် မဟုတ်လော။ လူအချို့က မိမိတို့ မိဘများကို စွန့်ခွာကြသည့်အခါ မိမိတို့မိဘများကို များစွာ အကြွေးတင်ရှိသည်ဟုလည်းကောင်း၊ မိမိတို့ မိဘများအတွက် မည်သည့်အရာမျှ မလုပ်ဆောင်ပေးဖြစ်ဟုလည်းကောင်း ခံစားကြရသည်။ သို့ရာတွင် ထို့နောက် ၎င်းတို့ အတူတကွ နေထိုင်ကြသည့်အခါ ၎င်းတို့၏ မိဘများကို သားသမီးဝတ် လုံးဝ ကျေပွန်ခြင်း မရှိကြသကဲ့သို့ မိမိတို့၏ ဝတ္တရားတစ်ခုကိုမျှ မဖြည့်ဆည်းကြပေ။ ဤသည်မှာ အမှန်တကယ် သားသမီးဝတ်ကျေပွန်သည့် လူတစ်ဦးဖြစ်သလော။ ဤသည်မှာ အနှစ်မဲ့သော စကားများကို ပြောဆိုခြင်းဖြစ်သည်။ သင် မည်သည့်အရာကို လုပ်ဆောင်သည်ဖြစ်စေ၊ မည်သည့်အရာကို စဉ်းစားသည်ဖြစ်စေ၊ မည်သည့်အရာကို စီစဉ်သည်ဖြစ်စေ၊ ထိုအရာများသည် အရေးမကြီးပေ။ အရေးကြီးသည့်အရာမှာ ဖန်ဆင်းခံအားလုံးက ဘုရားသခင်၏ လက်ထဲတွင်ရှိသည်ကို သင် နားလည်နိုင်ကာ အမှန်တကယ် ယုံကြည်နိုင်ခြင်း ရှိမရှိဖြစ်သည်။ မိဘအချို့သည် ကြီးမားပြီး ကြီးပွားချမ်းသာသော မိသားစုတစ်စုနှင့်ဆိုင်သည့် အိမ်တွင်း အတိသုခနှင့် ပျော်ရွှင်မှုကို မွေ့လျော်ခံစားနိုင်ရန် ထိုကောင်းချီးနှင့် ကံကြမ္မာရှိကြသည်။ ဤသည်မှာ ဘုရားသခင်၏ အချုပ်အခြာအာဏာဖြစ်ပြီး ၎င်းတို့ကို ဘုရားသခင်ပေးသည့် ကောင်းချီးတစ်ခု ဖြစ်သည်။ မိဘအချို့သည် ဤကံကြမ္မာမရှိကြချေ။ ၎င်းတို့အတွက် ဘုရားသခင်က ဤအရာကို မစီစဉ်ပေးခဲ့ပေ။ ပျော်ရွှင်သည့် မိသားစုတစ်စု ရှိခြင်းကို မွေ့လျော်ခံစားရန်၊ သို့မဟုတ် မိမိတို့ သားသမီးများက မိမိတို့နံဘေးတွင်ရှိနေခြင်းကို မွေ့လျော်ခံစားရန် ကောင်းချီးခံစားရခြင်း မရှိကြပေ။ ဤသည်မှာ ဘုရားသခင်၏ စီစဉ်ညွှန်ကြားမှုဖြစ်ပြီး လူတို့က ဤအရာကို အတင်းအကျပ်ပြု၍မရပေ။ မည်သို့ပင်ဖြစ်စေ နောက်ဆုံးတွင် သားသမီးဝတ်ကျေပွန်ခြင်းနှင့် ပတ်သက်လာသည့်အခါ လူတို့သည် အနည်းဆုံးအနေဖြင့် ကျိုးနွံနာခံမှုရှိသည့် စိတ်နေစိတ်ထားတစ်ခု ရှိရမည်။ ပတ်ဝန်းကျင်က အခွင့်ပေးပြီး ထိုသို့လုပ်ဆောင်ရန် သင့်ထံတွင် လူအင်အားငွေအင်းအားရှိလျှင် သင်၏ မိဘများကို သင် သားသမီးဝတ်ကျေပွန်နိုင်သည်။ ပတ်ဝန်းကျင်က အခွင့်မပေးသကဲ့သို့ သင့်ထံတွင် လူအင်အားငွေအင်းအားကင်းမဲ့လျှင် အတင်းမကြိုးစားနှင့်။ ဤသည်ကို မည်သို့ ခေါ်ဆိုသနည်း။ (ကျိုးနွံနာခံမှုဖြစ်သည်။) ဤအရာကို ကျိုးနွံနာခံမှုဟု ခေါ်သည်။ ဤကျိုးနွံနာခံမှုသည် အဘယ်သို့ ဖြစ်လာသနည်း။ ကျိုးနွံနာခံမှုအတွက် အခြေခံအကြောင်းရင်းမှာ အဘယ်နည်း။ ထိုအရာသည် ဘုရားသခင် စီစဉ်ထားပြီး ဘုရားသခင် အုပ်စိုးထားသည့် ဤအရာများအားလုံးပေါ်တွင် အခြေခံပေသည်။ လူတို့အနေဖြင့် ရွေးချယ်ရန် ဆန္ဒရှိကောင်းရှိနိုင်သော်လည်း မရွေးချယ်နိုင်ကြ၊ ရွေးချယ်ပိုင်ခွင့်မရှိကြဘဲ ၎င်းတို့ ကျိုးနွံနာခံသင့်ကြပေသည်။ လူတို့ ကျိုးနွံနာခံသင့်ပြီး အရာရာကို ဘုရားသခင်က စီစဉ်ညွှန်ကြားထားကြောင်းကို သင် ခံစားရသည့်အခါ သင်၏ စိတ်နှလုံးတွင် သာ၍ ငြိမ်သက်မှုခံစားရသည်မဟုတ်လော။ (ခံစားရပါသည်။) ထို့နောက်တွင် သင်၏ အသိစိတ်ထဲတွင် လိပ်ပြာမသန့်ဆဲ ဖြစ်လိမ့်မည်လော။ စဉ်ဆက်မပြတ် လိပ်ပြာမသန့်ဟု ခံစားရလိမ့်မည် မဟုတ်တော့ဘဲ သင်၏ မိဘများကို သားသမီးဝတ်မကျေပွန်သည့် စိတ်ကူးသည် သင့်ကို စိုးမိုးထားတော့မည် မဟုတ်ပေ။ ဤသည်တို့မှာ လူ့သဘာဝအတွင်းရှိ ပုံမှန်အတွေး သို့မဟုတ် ဗီဇအချို့ဖြစ်ပြီး မည်သူမျှ မရှောင်လွှဲနိုင်ကြသည်နှင့်အမျှ ထိုအကြောင်းကို သင် ရံဖန်ရံခါ တွေးကောင်းတွေးနိုင်သည်။ ဥပမာအားဖြင့် ၎င်းတို့၏ မိခင် နာမကျန်းဖြစ်သည်ကို မြင်သည့်အခါ ပုံမှန်လူတို့က ပူပင်သောကရောက်ပြီး သူ့ကိုယ်စား ခံစားပေးနိုင်ဖို့ ဆန္ဒရှိကြသည်။ လူအချို့က “ကျွန်ုပ်၏ အသက် နှစ်အနည်းငယ် တိုလျှင်တိုသွားပါစေ ကျွန်ုပ်၏ မိခင်သာ ရောဂါပျောက်ကင်းနိုင်မည်ဆိုလျှင် အလွန်ကောင်းပေမည်”ဟု ဆိုကြသည်။ ဤသည်မှာ လူ့သဘာဝ၏ အပြုသဘောဆောင်သော ဘက်ခြမ်းဖြစ်သည်။ လူသား ဗီဇဖြစ်သည်။ ထို့ကြောင့် သင်၏ မိခင် နာမကျန်းဖြစ်သည်ကို သင် မြင်ပြီး ပူပန်သောကခံစားသည့်အခါ ဤအလွန်စိတ်ဒုက္ခရောက်သည့် ခံစားချက်သည် ပြဿနာတစ်ခု ဖြစ်သလော။ ပြဿနာတစ်ခု မဟုတ်ပေ။ အဘယ့်ကြောင့်ဆိုသော် ဤသည်မှာ ပုံမှန်လူ့သဘာဝက ပိုင်ဆိုင်သင့်သည့်အရာတစ်ခု ဖြစ်သောကြောင့်တည်း။ သင်၏ စိတ်နှလုံးတွင် ပူပန်သောကခံစားရခြင်းသည် ကောင်းသော အရာတစ်ခုဖြစ်၏။ သင်သည် နှလုံးသားရှိကြောင်းနှင့် လူ့သဘာဝရှိကြောင်း ထိုအရာက သက်သေပြပေသည်။ ဤလောကတွင် သင်၏ မိခင်သည် သင့်အတွက် အရင်းနှီးဆုံးဖြစ်ရန် ဘုရားသခင်က စီစဉ်ပေးခဲ့သည့် ပုဂ္ဂိုလ်ဖြစ်သည်။ သူသည် နာမကျန်းဖြစ်ပြီး ဝေဒနာခံစားရကာ သင်က လျစ်လျူရှုနေလျှင် သင်သည် လူသားဖြစ်နေဆဲ ဖြစ်သလော။ သင်က “အမေ့အတွက် ကျွန်ုပ်တွင် ခံစားချက် မရှိသကဲ့သို့ အမေ့၏ နာကျင်မှုဝေဒနာနှင့်ပတ်သက်၍ မည်သည့် ခံစားချက်မျှမရှိပါ။ ဘုရားသခင် နာကျင်မှု ခံစားရသည့်အခါမှသာ ကျွန်ုပ် နာကျင်မှုခံစားရသည်”ဟု ဆိုလျှင် ဤအဆိုသည် မှန်ကန်သလော။ မမှန်ပေ။ မှား၏။ သင့်မိခင်က သင့်ကို မွေးဖွားပေးခဲ့သည်၊ နှစ်ပေါင်းများစွာ သင့်ကို ပြုစုပျိုးထောင်ပေးခဲ့သည်၊ သူသည် သင့်အတွက် အရင်းနှီးဆုံး ပုဂ္ဂိုလ်ဖြစ်ပြီး သူက သင့်ကို အချစ်ဆုံးဖြစ်သည်။ သူ နာမကျန်းဖြစ်ပြီး ဝေဒနာခံစားရသည့်အခါ သင်၏ စိတ်နှလုံးတွင် ပူပင်သောက မခံစားရလျှင် သင်၏ စိတ်နှလုံးသည် အလွန် မာကျောခြင်းဖြစ်ရမည်။ ဤသည်မှာ ပုံမှန်မဟုတ်။ ဤလူစားမျိုးဖြစ်ရန် မကြိုးပမ်းနှင့်။ ဤအရာနှင့်ပတ်သက်၍ ပူပင်သောကခံစားခြင်းသည် အလွန်ပုံမှန်ဖြစ်သော်လည်း ဤပူပင်သောကခံစားချက်ကြောင့် သင်၏ တာဝန်ထမ်းဆောင်ခြင်းကို ရပ်ကာ ဘုရားသခင်ကို သင် အပြစ်တင်လျှင် ဤသည်မှာ ပုံမှန်ဖြစ်သလော။ (ပုံမှန်မဟုတ်ပါ။) အဘယ်ကြောင့် ပုံမှန်မဟုတ်သနည်း။ သင်၏ အတွေးသည် သမ္မာတရားနှင့် မကိုက်ညီသကဲ့သို့ ပုံမှန် လူ့သဘာဝက ရှိသင့်သည့်အရာမဟုတ်သောကြောင့် ထိုအရာသည် ပုံမှန်မဟုတ်ပေ။ လူတို့တွင် စာတန်၏ သဘာဝရှိကြသည်။ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် အသက်ရှင်ကြသည်။ ထို့ကြောင့် သမ္မာတရားကို ၎င်းတို့ ချိုးဖောက်နိုင်ကာ ရုတ်တရက် စိတ်ပိုင်းဆိုင်ရာ မကျန်းမမာဖြစ်လာကြသည့်အလားပင် မိမိတို့၏ အသိစိတ်နှင့် ဆင်ခြင်တုံတရား ပျောက်ဆုံးသွားနိုင်သည်။ ဤသည်မှာ ပုံမှန်မဟုတ်၊ ထို့ကြောင့် ဤအရာသည် အဘယ်သို့ ဖြစ်လာသနည်း။ လူတို့၏ ဖောက်ပြန်ပျက်စီးသော စိတ်သဘောထားများက ဖြစ်စေခြင်းဖြစ်သည်။ ၎င်းတို့၏ ဖောက်ပြန်ပျက်စီးသော စိတ်သဘောထားများ ထုတ်ဖော်သည်နှင့်တစ်ပြိုင်နက် ဘုရားသခင်ကို ၎င်းတို့ အချိန်မရွေး၊ နေရာမရွေး အတိုက်အခံလုပ်နိုင်ပြီး သမ္မာတရားနှင့် မကိုက်ညီသကဲ့သို့ ဘုရားသခင်ကို စိတ်ကူးပေါက်ရာ အချိန်မရွေး၊ နေရာမရွေး ပုန်ကန်တတ်သည့် အတွေးအချို့ ဖြစ်ပေါ်စေနိုင်သည်။ ယင်းမှာ ဖြစ်နေကျပုံစံဖြစ်သည်။

ဖောက်ပြန်ပျက်စီးသော လူသားများအားလုံးတွင် ခံစားချက်များရှိကြပြီး ထိုခံစားချက်များ၏ ဘောင်ခတ်ခြင်းကို မကြာခဏ ခံရကြသည်။ ယင်းက ၎င်းတို့ကို ဘုရားသခင်အား ကျိုးနွံနာခံနိုင်ခြင်း မရှိ၊ သို့မဟုတ် သမ္မာတရား စည်းမျဉ်းများအတိုင်း ပြုမူဆောင်ရွက်နိုင်ခြင်းမရှိ ဖြစ်စေသည်။ ဘုရားသခင်ကို ကျိုးနွံနာခံခြင်းအား စွမ်းဆောင်ရရှိရန်၊ အကြင်သူသည် ခံစားချက်များနှင့်ဆိုင်သည့် ပြဿနာကို ဖြေရှင်းရမည်။ မည်သည့် ခံစားချက်မျိုးသည် လူတို့အား သမ္မာတရားကို လက်တွေ့လုပ်ဆောင်ခြင်းမှ အဟန့်တားဆုံးဖြစ်ပြီး စွန့်ပယ်ရမည်နည်း။ မည်သည့် ခံစားချက်မျိုးသည် ပုံမှန်လူ့သဘာဝက ပိုင်ဆိုင်သင့်သည့်အရာတွင် ပါဝင်ဖြစ်ပြီး ပြဿနာ မဟုတ်သနည်း။ မည်သည့် ခံစားချက်မျိုးသည် ဖောက်ပြန်ပျက်စီးသော စိတ်သဘောထားတစ်ခုနှင့် သက်ဆိုင်သနည်း။ ဤအရာများကို ရှင်းလင်းစွာ ပိုင်းခြားသိမြင်ရမည်။ ဥပမာအားဖြင့် သင်၏ ကလေးက အနိုင်ကျင့်ခံရပြီး ၎င်း၏ မိဘအနေဖြင့် သင်သည် ၎င်းကို ကာကွယ်ပေးကာ အကျိုးသင့်အကြောင်းသင့်ပြောဆိုရန် သင်၏ ကလေးကို အနိုင်ကျင့်ခဲ့သည့် မိသားစုအား သင် သွားရှာသည်ဆိုပါစို့။ ဤသည်မှာ ပုံမှန်ဖြစ်သလော။ ယင်းမှာ သင်၏ ကလေးဖြစ်သောကြောင့် သူ့ကို ကာကွယ်ရန်မှာ သင့်အတွက် မှန်ကန်ပြီး ပုံမှန်ဖြစ်ပေသည်။ သို့ရာတွင် သင်၏ ကလေးက အခြားကလေးများကို အနိုင်ကျင့်လျှင် လိမ္မာသည့်ကလေးများကိုပင် သူ အနိုင်ကျင့်ပြီး ဤအရာကို သင်က မြင်ကာ ဂရုမစိုက်သကဲ့သို့ သင်၏ ကလေးက အတော်ထူးကဲသည်ဟု သင် ယုံကြည်ကာ အခြားလူတို့ကို ရိုက်ရန် သူ့ကို တိတ်တဆိတ်ပင် သင် သွန်သင်ပြီး အခြားသူတို့က သင့်ကို အကျိုးသင့်အကြောင်းသင့်ပြောရန် လာကြလျှင် သင်၏ ကလေးကို သင်ခုခံကာကွယ်ပြောဆိုဆဲ ဖြစ်သည်။ ဤအပြုအမူသည် မှန်ကန်သလော။ မမှန်ကန်ပါ။ ဤအပြုအမူနှင့်ပတ်သက်၍ ပြဿနာမှာ အဘယ်နည်း။ ထိုအရာကို ခံစားချက်များက လှုံ့ဆော်ပေးခြင်းဖြစ်သည်။ ထိုအရာကို ခံစားချက်များက လှုံ့ဆော်ပေးသည်ဟု ငါ အဘယ်ကြောင့် ပြောသနည်း။ သင်၏ ကလေးကို အခြားသူတို့က အနိုင်ကျင့်ခြင်းက လက်ခံနိုင်ဖွယ်မရှိဟု သင် ထင်ပြီး သင်၏ ကလေးက အနည်းငယ် နာကျင်ခံစားလျှင် ပြဿနာကို သင် ချက်ချင်း သွားဖြေရှင်းကာ ရှင်းပြချက်တစ်ခု တောင်းဆိုသည်။ သို့ဆိုလျှင် အခြားလူတို့၏ ကလေးများကို သင်၏ ကလေးက အနိုင်ကျင့်ခြင်းအား သင် အဘယ်ကြောင့် မျက်ကွယ်ပြုနေသနည်း။ အခြားသူတို့ကို ရိုက်ရန်ပင် သင်က သင့်ကလေးကို အားပေးတိုက်တွန်းနေသည်။ ယင်းမှာ မလိုမုန်းထားခြင်းမဟုတ်လော။ ဤအရာကို လုပ်ဆောင်သည့် လူများသည် ၎င်းတို့၏ စိတ်သဘောထားအရ မလိုမုန်းထားကြသည်။ ဤအရာကို ခံစားချက်များအရ မည်သို့ ရှင်းပြ၍ရနိုင်သနည်း။ မည်သည့်အရာက ခံစားချက်များကို ပုံဖော်သနည်း။ အပြုသဘောဆောင်သည့်အရာတစ်ခုမျှ မဟုတ်သည်မှာ သေချာသည်။ ယင်းသည် ဇာတိပကတိဆိုင်ရာ ဆက်ဆံရေးများကို အာရုံစိုက်ခြင်းဖြစ်ပြီး ဇာတိပကတိ၏ မက်မောမှုကို ဖြည့်ဆည်းပေးခြင်းဖြစ်သည်။ မျက်နှာသာပေးခြင်း၊ အခြားလူများ၏ အားနည်းချက်များအတွက် ခုခံကာကွယ်ပြောဆိုခြင်း၊ လွန်စွာချစ်ခင်ခြင်း၊ ဖူးဖူးမှုတ်ထားခြင်း၊ အလိုလိုက်ခြင်းတို့အားလုံးသည် ခံစားချက်များဖြစ်သည်။ လူအချို့သည် ခံစားချက်များကို အလွန်အရေးပေးကြသည်။ ၎င်းတို့အပေါ်တွင် ဖြစ်ပျက်သည့်အရာမှန်သမျှကို ၎င်းတို့၏ ခံစားချက်များအရ တုံ့ပြန်ကြသည်။ ၎င်းတို့၏ စိတ်နှလုံးတွင် ဤသည်မှာ မှားယွင်းသည်ကို ကောင်းစွာ သိသည်။ သို့တိုင်အောင် စည်းမျဉ်းအတိုင်း ဆောင်ရွက်ဖို့ မဆိုထားနှင့်။ အရှိအတိုင်းမြင်ရန်ပင် မစွမ်းဆောင်နိုင်သေးပေ။ လူတို့သည် ခံစားချက်များ၏ ဘောင်ခတ်ခြင်းကို အစဉ်ခံရသောအခါတွင် ၎င်းတို့သည် သမ္မာတရားကို လက်တွေ့လုပ်ဆောင်နိုင်စွမ်း ရှိသလော။ ဤသည်မှာ အလွန်အမင်း ခက်ခဲသည်။ လူများစွာက သမ္မာတရားကို လက်တွေ့လုပ်ဆောင်ရန် မတတ်စွမ်းနိုင်ခြင်းမှာ ခံစားချက်များအပေါ်တွင် မူတည်သည်။ ၎င်းတို့သည် ခံစားချက်များကို အထူးအရေးကြီးသည်ဟု မှတ်ယူသည်။ ခံစားချက်များကို ဦးစားပေးသည်။ ၎င်းတို့သည် သမ္မာတရားကို ချစ်သောလူများဖြစ်သလော။ သေချာပေါက်မဟုတ်ပေ။ အနှစ်သာရအရ ခံစားချက်များသည် မည်သည့်အရာနည်း။ ယင်းတို့သည် ဖောက်ပြန်ပျက်စီးသော စိတ်သဘောထား အမျိုးအစားတစ်ခုဖြစ်သည်။ ခံစားချက်များ၏ သရုပ်သကန်များကို စကားလုံးအချို့ကို အသုံးပြုခြင်းအားဖြင့် ဖော်ပြနိုင်သည်။ မျက်နှာသာပေးခြင်း၊ အခြားသူများကို စည်းမျဉ်းနှင့်မညီဘဲ ကာကွယ်ပေးခြင်း၊ ဇာတိပကတိဆိုင်ရာ ဆက်ဆံရေးများကို ထိန်းသိမ်းခြင်း၊ ဘက်လိုက်ခြင်း၊ ဤအရာတို့သည် ခံစားချက်များဖြစ်သည်။ လူတို့၏ ခံစားချက်များရှိခြင်းနှင့် ယင်းတို့ဖြင့် အသက်ရှင်ခြင်း၏ ဖြစ်နိုင်သည့် အကျိုးဆက်များမှာ အဘယ်နည်း။ ဘုရားသခင်သည် အဘယ်ကြောင့် လူတို့၏ ခံစားချက်များကို အစက်ဆုပ်ဆုံး ဖြစ်သနည်း။ လူအချို့သည် မိမိတို့ ခံစားချက်များ၏ ဘောင်ခတ်ခြင်းကို အမြဲခံရကြသည်။ သမ္မာတရားကို ၎င်းတို့ လက်တွေ့မလုပ်ဆောင်နိုင်ကြသကဲ့သို့ ဘုရားသခင်ကို ကျိုးနွံနာခံရန် ဆန္ဒရှိကြသော်လည်း ကျိုးနွံနာခံနိုင်ခြင်း မရှိကြပေ။ ထို့ကြောင့် ၎င်းတို့၏ ခံစားချက်များအားဖြင့် ၎င်းတို့ အလွန်အမင်း စိတ်ဆင်းရဲကြရသည်။ သမ္မာတရားကို နားလည်သော်လည်း လက်တွေ့မလုပ်ဆောင်နိုင်သည့် လူများစွာရှိသည်။ ဤအရာသည်လည်း ခံစားချက်များ၏ ဘောင်ခတ်ခြင်းကို ၎င်းတို့ခံရသောကြောင့် ဖြစ်သည်။ ဥပမာအားဖြင့် လူအချို့သည် မိမိတို့တာဝန်များကို ထမ်းဆောင်ရန် မိမိတို့အိမ်များကို စွန့်ခွာကြသော်လည်း မိမိတို့ မိသားစုအကြောင်းကို နေ့ရောညပါ အမြဲ စဉ်းစားနေကြပြီး မိမိတို့၏တာဝန်များကို ကောင်းစွာ မထမ်းဆောင်နိုင်ကြပေ။ ဤသည်မှာ ပြဿနာတစ်ခု မဟုတ်လော။ လူအချို့သည် တိတ်တခိုးကြိုက်ရသောသူများ ရှိကြပြီး ၎င်းတို့၏ စိတ်နှလုံးများတွင် ထိုလူအတွက်သာ နေရာတစ်ခုရှိသည်။ ယင်းက ၎င်းတို့၏ တာဝန်ထမ်းဆောင်မှုကို ထိခိုက်စေသည်။ ဤသည်မှာ ပြဿနာတစ်ခု ဖြစ်သည် မဟုတ်လော။ လူအချို့သည် အခြားသူများကို လေးစားကာ ပုဂ္ဂိုလ်ရေးကိုးကွယ်ကြသည်။ ထိုလူမှလွဲ၍ မည်သူ့ကိုမျှ ၎င်းတို့ စကားနားမထောင်ကြသည်မှာ ဘုရားသခင် ပြောသည့်အရာကိုပင် နားမထောင်ကြသည့် အတိုင်းအတာထိ ဖြစ်သည်။ အခြားတစ်စုံတစ်ဦးက ၎င်းတို့နှင့်အတူ သမ္မာတရား မိတ်သဟာယပြုလျှင်ပင် လက်ခံကြမည်မဟုတ်။ ထိုလူ၏ စကားများကိုသာ၊ မိမိတို့ အသည်းကြော်၏ စကားများကိုသာ နားထောင်ကြသည်။ လူအချို့သည် မိမိတို့၏ စိတ်နှလုံးများတွင် အသည်းကြော်တစ်ဦး ရှိကြပြီး ၎င်းတို့၏ အသည်းကြော်အကြောင်း ပြောဆိုရန် သို့မဟုတ် ထိပါးရန် အခြားလူတို့ကို အခွင့်မပေးကြပေ။ ၎င်းတို့ အသည်းကြော်၏ ပြဿနာများအကြောင်းကို တစ်ဦးတစ်ယောက်က ပြောဆိုလျှင် ၎င်းတို့ ဒေါသထွက်လာကြပြီး မိမိတို့ အသည်းကြော်ကို ခုခံကာကွယ် ပြောဆိုပေးရပြီး ထိုလူ၏ စကားကို ပြောင်းလဲအောင် လုပ်ကြသည်။ မိမိတို့ အသည်းကြော်ကို အကာအကွယ်မဲ့ မတရားမှု ခံစားခွင့်ပေးကြမည်မဟုတ်သကဲ့သို့ မိမိတို့ အသည်းကြော်၏ နာမည်ဂုဏ်သတင်းကို ကာကွယ်ရန် အစွမ်းကုန် လုပ်ဆောင်ကြလေသည်။ ၎င်းတို့၏ စကားများမှတစ်ဆင့် ၎င်းတို့ အသည်းကြော်၏ အမှားက အမှန်ဖြစ်လာပြီး လူတို့အား စစ်မှန်သည့်စကားများ ပြောခွင့်ကိုဖြစ်စေ၊ ထိုအမှားများ ဖော်ထုတ်ခွင့်ကိုဖြစ်စေ မပေးကြပေ။ ဤသည်မှာ ဘက်လိုက်ခြင်း ဖြစ်သည်။ ဤအရာများကို ခံစားချက်များဟု ခေါ်သည်။ ခံစားချက်များသည် မိမိ၏ မိသားစုအပေါ်သာ ရှေးရှုသလော။ (မဟုတ်ပါ။) ခံစားချက်များက အတော်လေး ကျယ်ပြန့်သည်။ ယင်းတို့သည် ဖောက်ပြန်ပျက်စီးသော စိတ်သဘောထားတစ်မျိုးဖြစ်သည်။ မိသားစုဝင်များကြား သွေးသား ဆက်နွှယ်မှုများနှင့်သာ ပတ်သက်သည်မဟုတ်၊ ထိုနယ်ပယ်ထိသာ ကန့်သတ်ထားခြင်း မဟုတ်ပေ။ ယင်းတို့သည် သင်၏ အထက်လူကြီး သို့မဟုတ် သင့်ကို မျက်နှာသာပေးသည့် သို့မဟုတ် ကူညီခဲ့သည့် တစ်စုံတစ်ဦး၊ သင်နှင့် အရင်းနှီးဆုံး ဆက်ဆံရေးရှိသည့် သို့မဟုတ် သင်နှင့်အဆင်ပြေသည့် တစ်စုံတစ်ဦး၊ သို့မဟုတ် သင်၏ တစ်မြို့တည်းသားရောင်းရင်း သို့မဟုတ် မိတ်ဆွေ သို့မဟုတ် သင် လေးစားကြည်ညိုသည့် တစ်စုံတစ်ဦးပင်လျင် ပါဝင်ပတ်သက်နိုင်သည်။ ဤသည်မှာ သတ်သတ်မှတ်မှတ် မရှိပေ။ သို့ဆိုလျှင် ခံစားချက်များကို စွန့်ပယ်ခြင်းသည် သင်၏ မိဘများ သို့မဟုတ် မိသားစုအကြောင်းကို မစဉ်းစားခြင်းလောက်မျှသာ ရိုးရှင်းသလော။ (မရိုးရှင်းပါ။) ခံစားချက်များကို စွန့်ပယ်ရန်မှာ အလွန်လွယ်ကူသလော။ လူအများစုက မိမိတို့၏ အသက် ၃၀ အရွယ်ခန့်ရောက်ပြီး၊ အမှီအခိုကင်းစွာ အသက်ရှင်နိုင်ကြသည့်အခါ အိမ်ကို များစွာ မလွမ်းဆွတ်ကြဘဲ ၎င်းတို့၏ အသက် ၄၀ အရွယ်ခန့် ရောက်သည့်အခါ ဤသည်မှာ လုံးဝ ပုံမှန်ဖြစ်လာသည်။ လူတို့သည် လူလားမြောက်သောအရွယ်သို့ မရောက်ကြသည့်အချိန်တွင် အလွန် အိမ်လွမ်းနာခံစားကြရပြီး အမှီအခိုကင်းစွာ အသက်ရှင်နိုင်စွမ်းကို မပိုင်ဆိုင်ကြသေးသောကြောင့် မိမိတို့ မိဘများကို မစွန့်ခွာနိုင်ကြချေ။ သင်၏ မိသားစုနှင့် မိဘများကို လွမ်းဆွတ်ခြင်းသည် ပုံမှန်ဖြစ်၏။ ခံစားချက်များနှင့် မသက်ဆိုင်ပေ။ အမှုအရာများကို လုပ်ဆောင်ခြင်းနှင့် ပတ်သက်သည့် သင်၏ သဘောထားနှင့် ရှုထောင့်တို့က ခံစားချက်များနှင့် ရောနှောသွားသည့်အခါတွင်သာ ခံစားချက်များနှင့်သက်ဆိုင်လာပေသည်။ သင်နှင့် သင်၏ မိဘများကြားတွင် သွေးသားအဆင့်တစ်ခု၌ သွေးတော်စပ်မှုတစ်ခုရှိကာ သင်တို့သည် နှစ်ပေါင်းစွာ အတူနေထိုင်ခဲ့ကြပြီးဖြစ်သောကြောင့် သင်၏ မိဘများကို လွမ်းဆွတ်ခြင်းသည် သင့်အတွက် ပုံမှန်ဖြစ်သည်။ လူအချို့က မိမိတို့ မိဘများကို လုံးဝ လွမ်းဆွတ်ခြင်းမရှိဟု ပြောဆိုကြသော်လည်း ၎င်းတို့ မကြာသေးမီကပင် အိမ်ကထွက်ခဲ့ခြင်းဖြစ်ကာ ၎င်းတို့ ကြည့်သမျှနေရာတိုင်းက လန်းဆန်းပြီး သစ်လွင်ခြင်း ဖြစ်ကောင်းဖြစ်မည်။ နောက်ဆုံးတွင် ၎င်းတို့ မိဘများ၏ မြည်တွန်တောက်တီးမှုမှ လွတ်မြောက်ကာ မည်သူကမျှ ၎င်းတို့ကို ထိန်းချုပ်ရန် ကြိုးစားနေခြင်း မရှိသောကြောင့် ၎င်းတို့ ပျော်ရွှင်ကြသည်။ သို့ရာတွင် ဝမ်းသာပျော်ရွှင်ကြခြင်းက ၎င်းတို့တွင် ခံစားချက်များ မရှိဟု ဆိုလိုသလော။ မဆိုလိုပေ။ လူအချို့က “ဘုရားသခင်ကို ကျွန်ုပ် နှစ်အချို့ကြာ ယုံကြည်ပြီးဖြစ်ကာ သမ္မာတရားအချို့ကို နားလည်လာပြီး ဖြစ်သည်။ ခံစားချက်များ၏ ဘောင်ခတ်ခံရခြင်း လုံးဝမရှိဘဲ ကျွန်ုပ်၏ တာဝန်ကို ကျွန်ုပ် ထမ်းဆောင်ပြီး ကျွန်ုပ်တွင် ခံစားချက်များ မရှိတော့ပါ”ဟု ဆိုကြသည်။ ဤအဆိုသည် လက်တွေ့ကျသလော။ ဤသည်တို့မှာ သမ္မာတရားကို နားမလည်သည့် တစ်စုံတစ်ဦး၏ စကားများဖြစ်သည်မှာ သိသာပေသည်။ လူတို့သည် တရားဒေသနာများစွာကို နားထောင်ကြသည့်အခါ အချို့သော စကားများနှင့် အယူဝါဒများကို နားလည်ကြပြီး ဝိညာဉ်ရေးရာ သဘောတရားအချို့ကို ပြောဆိုနိုင်ကြသည့်အခါ ၎င်းတို့က “ဝိညာဉ်ရင့်ကျက်မှုတွင် ငါ ကြီးထွားပြီးဖြစ်ကာ သမ္မာတရားများစွာကို နားလည်ပြီးဖြစ်သည်။ ငါ အဖမ်းခံရလျှင် ယုဒတစ်ယောက် ဖြစ်မည်မဟုတ်။ အနည်းဆုံးအနေဖြင့် ဤယုံကြည်ခြင်းနှင့် စိတ်ဆုံးဖြတ်ချက် ငါရှိသည်။ ဤသည်မှာ ဝိညာဉ်ရင့်ကျက်မှု မဟုတ်သလော။ ဘုရားသခင်ကို ငါ ယုံကြည်လာခါစအချိန်က ငါ၏ စိတ်ထက်သန်မှုကို ငါ ပြန်စဉ်းစားသည့်အခါ ဘုရားသခင်ကို ငါ၏ ဘဝတစ်ခုလုံး ဆက်ကပ်ရန် ငါ လိုလားနေခဲ့သည်။ ထိုစိတ်ထက်သန်မှုနှင့် ကျမ်းသစ္စာ မပြောင်းလဲသေးသကဲ့သို့ အနည်းငယ်မျှ လျော့ပါးမသွားသေးပါ။ ဤသည်မှာ တိုးတက်မှုဖြစ်သည် မဟုတ်လော”ဟု တွေးကြသည်။ ဤသည်မှာ အပေါ်ယံဆန်သော ဖြစ်စဉ်တစ်ခု ဖြစ်သလော။ (ဟုတ်ပါသည်။) ဤအရာအားလုံးသည် အပေါ်ယံ ဖြစ်စဉ်များဖြစ်သည်။ လူတို့သည် စစ်မှန်သည့် တိုးတက်မှု ဖြစ်စေလိုလျှင် သမ္မာတရားကို နားလည်ရမည်။ အယူဝါဒများနှင့် ဝိညာဉ်ရေးရာ သဘောတရားများကို ပြောဆိုနိုင်ခြင်းသည် စစ်မှန်သည့် ပြောင်းလဲမှုကို စွမ်းဆောင်ရရှိနိုင်သလော။ (မရရှိနိုင်ပါ။) သင်၏ ကိုယ်ပိုင်ပြဿနာများကိုပင် သင် မဖြေရှင်းနိုင်သကဲ့သို့ သမ္မာတရားတစ်ခုကိုမျှ လက်တွေ့လုပ်ဆောင်နိုင်ခြင်းမရှိလျှင် သင်သည် အခြားသူများအတွက် အကျိုးရှိနိုင်သလော။ တရားဒေသနာများကို နားထောင်ခြင်းနှင့် အယူဝါဒများကို နားလည်ခြင်းသည် အချည်းနှီးဖြစ်၏။ ဘုရားနှုတ်ကပတ်တော်များကို သင် လက်တွေ့လုပ်ဆောင်ကာ တွေ့ကြုံရမည်။ သမ္မာတရားကို သင် နားလည်သည့်အခါ လက်တွေ့လုပ်ဆောင်ရမည်။ ထိုအခါမှသာ စစ်မှန်မှုကို သင် ပိုင်ဆိုင်လိမ့်မည်။ သမ္မာတရားကို လက်တွေ့လုပ်ဆောင်ခြင်းအားဖြင့်သာ ထိုသမ္မာတရားကို သာ၍ နက်ရှိုင်းစွာ သင် နားလည်နိုင်သည်။ သမ္မာတရားကို သင် အမှန်တကယ် နားလည်သည့်အခါတွင်သာ ထိုသမ္မာတရားကို သင် ရရှိနိုင်ပြီး သမ္မာတရားကို ရရှိခြင်းအားဖြင့်သာ သင် ရင့်ကျက်နိုင်ပေသည်။

ငါသည် သင်တို့နှင့်အတူ မိတ်သဟာယပြုကာ သမ္မာတရားက မည်သည့်အရာဖြစ်ပြီး မှန်ကန်သည့် စကားများက မည်သည့်အရာ ဖြစ်သည်ကို ခွဲခြားရန် သင်တို့အား ကူညီပြီးဖြစ်သဖြင့် ယခုတွင် မည်သည့်အရာကို သင်တို့ နားလည်သနည်း။ (ကျွန်ုပ်တို့အနေဖြင့် သမ္မာတရား စည်းမျဉ်းများပေါ် အခြေခံ၍ အမှုအရာများကို ရှုမြင်ရမည် ဖြစ်ကြောင်းနှင့် ပုံမှန်အပြင်ပန်း အပြုအမူကောင်းများ သို့မဟုတ် ဝိညာဉ်ရေးရာ အယူဝါဒများကို သမ္မာတရားအဖြစ် သဘောထား၍ မရကြောင်းတို့ဖြစ်သည်။) အပြုအမူကောင်းများနှင့် မှန်ကန်သည့် ဆိုရိုးများက လူတစ်ဦးကို မပြောင်းလဲနိုင်ပေ။ ယင်းတို့က မည်မျှ မှန်ကန်သည်ဖြစ်စေ၊ ယင်းတို့သည် သမ္မာတရား မဟုတ်သည်သာမက သမ္မာတရားနှင့် မည်သည့် ပတ်သက်မှုမျှမရှိပေ။ ယင်းတို့ကို သင် အမြဲ ဖက်တွယ်ပြီး သမ္မာတရားအဖြစ် သဘောထားလျှင် သမ္မာတရားကို မည်သည့်အခါတွင်မျှ သင် နားလည်လိမ့်မည် မဟုတ်သကဲ့သို့ သမ္မာတရားကို မည်သည့်အခါတွင်မျှ ရရှိလိမ့်မည် မဟုတ်ပေ။ ဤသည်မှာ သွင်ပြင်လက္ခဏာတစ်ခု ဖြစ်သည်။ နောက်ထပ် သွင်ပြင်လက္ခဏာတစ်ခု ရှိသည်။ ယင်းမှာ ဝိညာဉ်ရေးရာ အယူဝါဒများက လူတစ်ဦးအား သမ္မာတရားကို နားလည်စေနိုင်သလော။ (နားမလည်စေနိုင်ပါ။) အဘယ်ကြောင့်နည်း။ ဝိညာဉ်ရေးရာ အယူဝါဒအားလုံးကို မှန်ကန်သည့် စကားများအဖြစ် မှတ်ယူ၍ရနိုင်သော်လည်း၊ လူတစ်ဦး၏ ဖောက်ပြန်ပျက်စီးသော စိတ်သဘောထားများကို ပြောင်းလဲခြင်း ရလဒ်အား မစွမ်းဆောင်မရရှိနိုင်ပေ။ ထို့ကြောင့် လူတစ်ဦး၏ ဖောက်ပြန်ပျက်စီးသော စိတ်သဘောထားများကို ပြောင်းလဲရန် မည်သည့်အရာအပေါ် အတိအကျ မှီခိုနိုင်သနည်း။ သမ္မာတရားအပေါ် မှီခိုရန် လူအချို့က ပြောဆိုကြသည်၊ သမ္မာတရားကို သိနားလည်ခြင်းနှင့် လက်ခံခြင်းတို့အပေါ် မှီခိုရန် လူအချို့က ပြောဆိုကြပြီး အခြားသူတို့က သမ္မာတရားအား လက်တွေ့လုပ်ဆောင်ခြင်းအပေါ် မှီခိုရန် ပြောဆိုကြသည်။ ဤစကားများ မှန်ကန်သလော။ တိုက်ရိုက်ကျသော ရှုထောင့်အမြင်မှကြည့်လျှင် ထိုအရာအားလုံးအတွက် မှန်ကန်သည့် ဘက်ခြမ်းရှိသော်လည်း အားလုံးက အပေါ့တန်ဆုံးသော အယူဝါဒများဖြစ်သည်။ ဤအယူဝါဒများက သင့်ကို မကယ်တင်နိုင် သို့မဟုတ် သင်၏ အခက်အခဲများကို မဖြေရှင်းပေးနိုင်ပေ။ အခြေအနေတစ်ခုကို သင် ရင်ဆိုင်ရပြီး လူတို့က သင့်အား သမ္မာတရားကို လက်ခံရမည်ဟု ပြောသည့်အခါ သင်က “ထိုသမ္မာတရားကို ကျွန်ုပ် အဘယ်သို့ လက်ခံနိုင်မည်နည်း။ ကျွန်ုပ်တွင် အခက်အခဲများရှိပြီး ကျွန်ုပ် လက်မလွှတ်နိုင်ပါ”ဟု ပြောလိမ့်မည်။ ဤအယူဝါဒများသည် သမ္မာတရားကို လက်တွေ့လုပ်ဆောင်ခြင်းအတွက် သင်၏ လမ်းကြောင်း ဖြစ်လာနိုင်သလော။ (ဖြစ်မလာနိုင်ပါ။) အခြေအနေတစ်ခုကို သင် ရင်ဆိုင်ရသည့်အခါ ဘုရားနှုတ်ကပတ်တော်များကို သင် ပိုမို စားသောက်သင့်သည်ဟု လူအချို့က ပြောကြသည်။ ဤအရာကို သင် အကြိမ်များစွာ ကြားရပြီးဖြစ်သော်လည်း ထိုအရာက သင့်အခက်အခဲများထဲမှ မည်သည့်အရာကို ဖြေရှင်းပြီးပြီနည်း။ ဘုရားနှုတ်ကပတ်တော်များကို စားသောက်ခြင်းက မှန်ကန်သော်လည်း ဘုရားနှုတ်ကပတ်တော်များ၏ မည်သည့် သွင်ပြင်လက္ခဏာကို သင် စားသောက်သင့်သနည်း။ ယင်းတို့ကို သင်၏ အခက်အခဲများနှင့် မည်သို့ သင် ဆက်စပ်သင့်သနည်း။ ယင်းတို့ကို သင်၏ အခက်အခဲများနှင့် ဆက်စပ်ပြီးနောက်တွင် သင် မည်သို့ ဖြေရှင်းသနည်း။ လက်တွေ့လုပ်ဆောင်မှု လမ်းကြောင်းမှာ အဘယ်နည်း။ သင်၏ အခက်အခဲများကို ဖြေရှင်းရန် သမ္မာတရား၏ မည်သည့် သွင်ပြင်လက္ခဏာများကို သင် အသုံးပြုသင့်သနည်း။ ဤသည်တို့မှာ တကယ့် ပြဿနာများဖြစ်သည် မဟုတ်လော။ (ဟုတ်ပါသည်။) ဤသည်တို့မှာ တကယ့် ပြဿနာများ ဖြစ်သည်။ ထို့ကြောင့် မှန်ကန်သည့် အယူဝါဒများက လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်ရန်မဆိုထားနှင့်၊ လူတို့၏ လက်တွေ့ကျသည့် အခက်အခဲများကိုပင် မဖြေရှင်းပေးနိုင်ပေ။ လူတို့၏ ဖောက်ပြန်ပျက်စီးသော စိတ်သဘောထားများကို မည်သည့်အရာက အတိအကျ ဖြေရှင်းနိုင်သနည်း။ သမ္မာတရားကသာ လူတို့၏ ဖောက်ပြန်ပျက်စီးသော စိတ်သဘောထားများ၏ ပြဿနာကို ဖြေရှင်းပေးနိုင်ကြောင်း လူတိုင်း သိကြသော်လည်း သမ္မာတရားက မည်သည့်အရာဖြစ်သည်ကို လူတို့ နားမလည်လျှင် သို့မဟုတ် သမ္မာတရားကို ၎င်းတို့ မရှာဖွေလျှင်၊ သို့မဟုတ် လက်မခံလျှင် ၎င်းတို့၏ ဖောက်ပြန်ပျက်စီးသော စိတ်သဘောထားများ ဖြေရှင်းနိုင်သလော။ (မဖြေရှင်းနိုင်ပါ။) ထို့ကြောင့် မိမိ၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် အကြင်သူသည် ဘုရားသခင်၏ အမှုတော်ကို တွေ့ကြုံရမည်။ ဆိုလိုသည်မှာ အကြင်သူ၏ ဖောက်ပြန်ပျက်စီးသော စိတ်သဘောထားများ သန့်စင်ခံရနိုင်သည်မှာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံခြင်းအားဖြင့်သာ ဖြစ်သည်။ ဤအရာက လူတို့အနေဖြင့် ရလဒ်များကို စွမ်းဆောင်ရရှိရန်အလို့ငှာ သမ္မာတရားကို လိုက်စားပြီး ဘုရားသခင်၏ အမှုတော်နှင့် ပူးပေါင်းဆောင်ရွက်ရန် လိုအပ်သည်။ သင်သည် သမ္မာတရားကို မလိုက်စားဘဲ ဝိညာဉ်ရေးရာ အယူဝါဒများကို သိနားလည်ခြင်းအပေါ်သာ အာရုံစိုက်ကာ ယင်းတို့သည် သမ္မာတရား ဟုတ်၊ မဟုတ်ပင် မသိသော်လည်း ယင်းတို့ကို သမ္မာတရားအဖြစ် လက်ခံလျှင် ဤအရာက သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်သလော။ ထို့အပြင် သမ္မာတရားကို သင် နားမလည်လျှင် ဖောက်ပြန်ပျက်စီးသော စိတ်သဘောထားတစ်ခုကို သင် ထုတ်ဖော်သည့်အခါ ဤအရာကို သင် ပိုင်းခြားသိမြင်နိုင်သလော။ သင်သည် ထိုအရာကို ဘုရားနှုတ်ကပတ်တော်များနှင့် နှိုင်းယှဉ်ချိန်ဆ၍ စစ်ဆေးကြည့်နိုင်သလော။ တစ်ရာရာခိုင်နှုန်း သင် မလုပ်နိုင်ပေ။ သင်သည် သင်၏ ဖောက်ပြန်ပျက်စီးသော စိတ်သဘောထားများကို သာ၍ပင် ဖြေရှင်းနိုင်စွမ်းမရှိသည့် စည်းမျဉ်းစည်းကမ်းများကို မစဉ်းမစား အသုံးပြုကောင်းပြုမိပေမည်။ ဖောက်ပြန်ပျက်စီးသော စိတ်သဘောထားများကို ဖြေရှင်းရာတွင် အရေးအကြီးဆုံးသော အရာမှာ အဘယ်နည်း။ အရေးအကြီးဆုံးသောအရာမှာ လူတို့အနေဖြင့် သမ္မာတရားကို နားမလည်ရမည်ဖြစ်သည်။ ယခုအခါတွင် လူအများစုက အယူဝါဒကို သမ္မာတရားအဖြစ် မှတ်ယူကြပြီး သမ္မာတရားက မည်သည့်အရာဖြစ်သည်ကို နားမလည်ကြပေ။ ယခုတင် ငါဖော်ပြခဲ့သည့် ခံစားချက်နှင့်ဆိုင်သော ဥပမာအတိုင်းပင် မိခင်၏ ပထမဆုံး လုပ်နည်းကိုင်နည်းမှာ သူ၏ ကလေးကို အနိုင်ကျင့်ခံရခြင်းမှ ကာကွယ်ပေးရန်ဖြစ်ပြီး ယင်းမှာ လျော်ကန်သင့်မြတ်ပေသည်။ သင်တို့၏ ရှုထောင့်မှကြည့်လျှင် “ဤသည်တို့မှာ ခံစားချက်များဖြစ်သည်။ သင် ထိုသို့ လုပ်၍မဖြစ်ပါ။ ဤအပြုအမူမျိုးကို ဝေဖန်ကာ ရှုတ်ချရမည်”ဟူ၍ ဖြစ်သည်။ သမ္မာတရား မပါဝင်သည့် အရာများ၊ သမ္မာတရားနှင့် မဆက်စပ်သည့်အရာများနှင့် အမှန်ပင် လူတို့က အလိုလို လုပ်ဆောင်သင့်သည့် အချို့သော အရာများကို သမ္မာတရားအား ချိုးဖောက်သည့်အရာများအဖြစ် သင်တို့ သတ်မှတ်လိုက်ပြီးနောက် ထိုအရာများကို ငြင်းပယ်ကြသည်။ ဤစည်းမျဉ်းကို စောင့်ထိန်းလိုက်နာခြင်းက သမ္မာတရားကို လက်တွေ့လုပ်ဆောင်ခြင်း ဖြစ်သည်ဟု သင်တို့ တွေးထင်ကြသည်။ အခြားသူတို့၏ ကလေးများကို မိမိကလေး၏ အနိုင်ကျင့်ခြင်းအား အပြစ်မယူ လျစ်လျူရှုသည့် မိခင်၏ ဒုတိယ လုပ်နည်းကိုင်နည်းအတွက်မူ ထိုအရာက ဖောက်ပြန်ပျက်စီးသော စိတ်သဘောထားကို ထုတ်ဖော်ပြခြင်းနှင့် သမ္မာတရားအား လက်တွေ့လုပ်ဆောင်ခြင်းတို့ အမှန်တကယ် ပါဝင်ပတ်သက်သည့်အခါ သင်က “ထိုအရာက မကောင်းမှုပြုခြင်း မဟုတ်သရွေ့ ထိုမျှကြီးမားသည့် ပြဿနာတစ်ခု မဟုတ်ပါ”ဟု စဉ်းစားသည်။ သင်သည် အဘယ်ကြောင့် ထိုသို့သော အတွေးများနှင့် သိနားလည်မှုတို့ ရှိသနည်း။ (သမ္မာတရားကို နားမလည်သောကြောင့် ဖြစ်ပါသည်။) ပြဿနာက ဤနေရာတွင် ရှိ၏။ ထို့ကြောင့် သမ္မာတရားကို ၎င်းတို့ နားမလည်ကြသောကြောင့် လူတို့သည် မှန်ကန်သည်ဟု မိမိတို့ မှတ်ယူသည့် လုပ်နည်းကိုင်နည်းတစ်ခုကို အကြိမ်များစွာ ရွေးချယ်ကြပြီး ၎င်းတို့သည် သမ္မာတရားအား လက်တွေ့လုပ်ဆောင်နေကြသည်ဟု တွေးထင်ကြသည်။ ကြိမ်ဖန်များစွာဆိုသလိုပင် သမ္မာတရားကို ၎င်းတို့ နားမလည်ကြသောကြောင့် လူတို့သည် စည်းမျဉ်းစည်းကမ်းများကို ကျင့်သုံးကာ လိုက်နာရုံသာ တတ်နိုင်ကြပြီး ကိစ္စရပ်များနှင့် ရင်ဆိုင်ရသည့်အခါ မည်သို့ ကိုင်တွယ်ရမည်ကို မသိကြသောကြောင့် စည်းမျဉ်းစည်းကမ်းများ လိုက်နာခြင်းအား သမ္မာတရားကို လက်တွေ့လုပ်ဆောင်ခြင်းအဖြစ် သဘောထားကြလေသည်။ ဘုရားသခင်ကို ဤကဲ့သို့ ယုံကြည်သော လူတို့သည် ဘဝတွင် တိုးတက်မှု စွမ်းဆောင်ရရှိနိုင်သလော။ သမ္မာတရား သိနားလည်ခြင်းနှင့် စစ်မှန်မှုထဲသို့ ဝင်ရောက်ခြင်းတို့အား ၎င်းတို့ စွမ်းဆောင်ရရှိနိုင်သလော။ စကားများနှင့် အယူဝါဒများကို ပြောဆိုနိုင်ခြင်းသည် သမ္မာတရားကို သိနားလည်ခြင်းနှင့် ဘုရားသခင်၌ ပြည့်မီသော ယုံကြည်သူတစ်ဦး ဖြစ်ခြင်းဖြစ်သည်ဟု လူများစွာက ယုံကြည်ကြသည်။ သို့ဆိုလျှင် ကိစ္စရပ်များစွာ၌ ဖောက်ပြန်ပျက်စီးသော စိတ်သဘောထားများကို ၎င်းတို့ အဘယ်ကြောင့် ထုတ်ဖော်ပြကြသေးသနည်း။ ၎င်းတို့ ကြုံရသည့် လက်တွေ့ကျသော ပြဿနာများကို အဘယ်ကြောင့် မဖြေရှင်းနိုင်ကြသနည်း။ ဤအရာက စကားများနှင့် အယူဝါဒများကို ပြောဆိုနိုင်ခြင်းသည် သမ္မာတရားကို သိနားလည်ခြင်း လုံးဝ မဟုတ်ကြောင်း သက်သေပြပေသည်။ အယူဝါဒမည်မျှ သင် ပြောဆိုနိုင်သည်ဖြစ်စေ ထိုအရာက သမ္မာတရားကို သင် ရရှိပြီးဖြစ်ကြောင်း သက်သေမပြပေ။ သင့်အနေဖြင့် လက်တွေ့ကျသည့် ပြဿနာများကို ဖြေရှင်းနိုင်ရမည်ဖြစ်ပြီး လက်တွေ့လုပ်ဆောင်မှု စည်းမျဉ်းများကို ရှာတွေ့နိုင်ရမည်ဖြစ်သည်။ ယင်းသည်သာ အမှန်တကယ် သမ္မာတရားကို သိနားလည်ခြင်းဖြစ်သည်။ လူများစွာက ၎င်းတို့၏ တာဝန်များကို ၎င်းတို့ ထမ်းဆောင်နိုင်သရွေ့၊ ဆင်းရဲဒုက္ခခံကာ အဖိုးအခပေးနိုင်သရွေ့ မည်သည့် ဖောက်ပြန်ပျက်စီးသော စိတ်သဘောထားများကို ၎င်းတို့ ထုတ်ဖော်ပြသည်ဖြစ်စေ ကြီးမားသည့် ပြဿနာတစ်ခု မဟုတ်ဟု တွေးထင်ကြသည်။ ၎င်းတို့တာဝန်များကို ၎င်းတို့ ထမ်းဆောင်သရွေ့၊ ၎င်းတို့ ဆင်းရဲဒုက္ခခံနိုင်ပြီး ဘုရားသခင်ကို စောဒကမတက်သရွေ့ ဘုရားသခင်ကို ၎င်းတို့ ချစ်ခြင်းဖြစ်ကာ သစ္စာစောင့်သိမှုကို ပြသခြင်းဖြစ်သည်ဟု တွေးထင်ကြသည်။ လူတို့က သမ္မာတရားကို နားမလည်ကြသောကြောင့် ရည်ရွယ်ချက်ကောင်းအချို့ကို ပြသကြသော်လည်း အမှန်တွင် အသင်းတော်၏ အလုပ်ကို ၎င်းတို့ နှောင့်ယှက်ကာ အဖျက်အမှောင့်လုပ်နေခြင်း ဖြစ်သည့်တိုင် ဘုရားသခင်နှင့် ဘုရားအိမ်တော်၏ အကျိုးစီးပွားများကို ၎င်းတို့ စောင့်ရှောက်နေခြင်းဖြစ်သည်ဟု တွေးထင်ကြသည့် အကြိမ်များစွာ ရှိသည်။ မည်သည့်အရာဖြစ်နေသနည်း။ ဤသည်မှာ လူတို့က သမ္မာတရားကို နားမလည်ကြသကဲ့သို့ သမ္မာတရားနှင့်ဆိုင်သည့် လက်တွေ့ကျသော အသိပညာ မရှိကြသောကြောင့်ဖြစ်သည်။ ယင်းက ၎င်းတို့အား သမ္မာတရားနှင့် ဆန့်ကျင်သည့်အရာများကို စဉ်ဆက်မပြတ် လုပ်ဆောင်စေသည်။ ထိုအတောအတွင်းတွင် ၎င်းတို့က မှန်ကန်သည့်အရာကို လုပ်ဆောင်နေခြင်းဖြစ်ကြောင်း၊ သမ္မာတရားကို လက်တွေ့လုပ်ဆောင်ပြီးဖြစ်ကြောင်းနှင့် ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ပြီးဖြစ်ကြောင်း ၎င်းတို့ တွေးထင်ကြသည်။ ဤသည်မှာ ၎င်းတို့၏ အကြီးမားဆုံးသော အခက်အခဲဖြစ်သည်။ ထိုအရာက အခက်အခဲတစ်ခုဖြစ်သော်လည်း ဖြေရှင်းရန် နည်းလမ်းတစ်ခု အမြဲရှိသည်။ တစ်ခုတည်းသော နည်းလမ်းမှာ ပြဿနာတစ်ခုကို သင် ကြုံရပြီး ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြမိသည့်အချိန်တိုင်းတွင် သင့်ကိုယ်သင် သုံးသပ်ရမည်ဖြစ်ကာ ထိုအရာကို နားလည်ရန် သမ္မာတရားကို ရှာဖွေရမည်ဖြစ်သည်။ သင့်အတွင်းတွင် ဖောက်ပြန်ပျက်စီးသော စိတ်သဘောထားများရှိသရွေ့ သင့်အထဲတွင် အခြေအနေအမျိုးအစားများစွာ ထွက်ပေါ်လိမ့်မည်။ မတူကွဲပြားသော ပတ်ဝန်းကျင်နှင့် အခြေအနေများတွင် လူတို့ အသက်ရှင်ကြသည့်အခါ အချို့သော အတွေးများ၊ ရှုထောင့်အမြင်များနှင့် ရည်ရွယ်ချက်များကို ၎င်းတို့ ထုတ်ဖော်ပြကြလိမ့်မည်။ ဤသည်တို့မှာ ၎င်းတို့၏ စစ်မှန်သော အတွင်းပိုင်း အခြေအနေများဖြစ်သည်။ လူတို့၏ အတွေးများ၊ ရှုထောင့်အမြင်များနှင့် ရည်ရွယ်ချက်များကို လေ့လာခြင်းအားဖြင့် ၎င်းတို့၏ စိတ်သဘောထားများကို သင် မြင်နိုင်ပြီး ၎င်းတို့၏ သဘာဝများက မည်သည့်အရာဖြစ်သည်ကို သိနိုင်သည်။ ဤနည်းအားဖြင့် သင့်ကိုယ်သင် သုံးသပ်ခြင်းနှင့် အခြားသူများကို ပိုင်းခြားသိမြင်ခြင်းအားဖြင့် ရလဒ်များ စွမ်းဆောင်ရရှိရန် လွယ်ကူသည်။ သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားများကို သိရှိခြင်းနှင့် ယင်းတို့၏ အနှစ်သာရကို လုံးလုံးလျားလျား သိနားလည်ခြင်းအားဖြင့်သာ သင့်ကိုယ်သင် သိရှိရာတွင် ရလဒ်များ အပြည့်အဝ သင် စွမ်းဆောင်ရရှိနိုင်ပေသည်။ ထို့နောက်တွင် သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရား ရှာဖွေသင့်ပုံအတွက် လမ်းကြောင်းတစ်ခု သင်၌ အလိုအလျောက် ရှိလိမ့်မည်။ လူတို့က သမ္မာတရားကို လက်ခံနိုင်သရွေ့ ၎င်းတို့၏ ဖောက်ပြန်ပျက်စီးသော စိတ်သဘောထားများ သန့်စင်ခံရနိုင်ပြီး ၎င်းတို့၏ ဖောက်ပြန်ပျက်စီးခြင်း ပြဿနာက အလွယ်တကူ ပြေလည်သွားနိုင်သည်။ သမ္မာတရားကို လူတို့ လက်မခံနိုင်လျှင် ၎င်းတို့၏ အသက် စိတ်သဘောထားတွင် ပြောင်းလဲမှုတစ်ခုကို မည်သည့်အခါတွင်မျှ စွမ်းဆောင်ရရှိကြလိမ့်မည် မဟုတ်။ ယခုအခါတွင် သင်တို့အားလုံးက သမ္မာတရားကို လိုက်စားရန် လိုလားနေကြသောကြောင့် သမ္မာတရားအပေါ် အာရုံစိုက်ရမည်။

လူတို့၏ သဘာဝကို ဖြေရှင်းရန်၊ လူတို့၏ အမှုအရာများကို လုပ်ဆောင်ခြင်း နည်းလမ်းများမှ ဖော်ထုတ်သည်ထက် ထိုသဘာဝ၏ ရင်းမြစ်နှင့် လူတို့၏ စိတ်သဘောထားများမှ ငါတို့ တူးဖော်ရမည်။ အပြင်ပန်း အကြောင်းပြချက်များနှင့် အခြေအနေများကိုလည်း ငါတို့ အလေးမထားသင့်ဘဲ၊ ထိုအစား သမ္မာတရားနှင့် ထိုအရာကို နှိုင်းယှဉ်ချိန်ဆကြည့်ရမည်။ ဘုရားနှုတ်ကပတ်တော်များတွင် ဖော်ပြထားသည့် သမ္မာတရားသည် လူတို့၏ ဖောက်ပြန်ပျက်စီးသော စိတ်သဘောထားများကို ပစ်မှတ်ထား၏။ အစောပိုင်းက ဖော်ပြခဲ့သည့် ခံစားချက်များနှင့်ဆိုင်သည့် ဥပမာကို ကြည့်လော့။ တစ်ခါတစ်ရံ မိမိ၏ မိဘများကို လွမ်းဆွတ်ခြင်း သို့မဟုတ် အိမ်လွမ်းနာခံစားခြင်းတို့သည် ခံစားချက်များဖြစ်သည်ဟု လူတို့ တွေးထင်ကြသည်။ ဤသည်တို့မှာ ဘုရားသခင်က ခံစားချက်များအဖြစ် ရည်ညွှန်းသည့်အရာနှင့် တူသလော။ (မတူပါ။) သို့ဆိုလျှင် သင် သဘောပေါက်နားလည်သည့် ခံစားချက်များကို ဘုရားသခင် ပြောဆိုသည့် ခံစားချက်များအဖြစ် တန်းတူပြောဆို၍မရနိုင်ပေ။ သင် ပြောဆိုသည့် ခံစားချက်များသည် ပုံမှန်လူသားအခြေအနေများနှင့် သက်ဆိုင်သည်။ ယင်းတို့သည် ဖောက်ပြန်ပျက်စီးသော စိတ်သဘောထားတစ်ခုနှင့် မသက်ဆိုင်ပေ။ သင်၏ သွေးသား ဆွေမျိုးသားချင်းကို အသည်းကြော်များအဖြစ် သင် သဘောထားပြီး ဤအရာက သင့်အား ဘုရားသခင်နောက်မလိုက်ရန် သို့မဟုတ် ဘုရားသခင်ကို ကျိုးနွံနာခံခြင်း မရှိရန် ဖြစ်စေလျှင် သင်၏ ခံစားချက်များက အားကောင်းလွန်းပြီး ဤသည်မှာ ဖောက်ပြန်ပျက်စီးသော စိတ်သဘောထားတစ်ခုနှင့် သက်ဆိုင်ပေသည်။ ထို့ကြောင့် ဤအရာသည် သမ္မာတရားအပေါ် သဘောပေါက်နားလည်မှု စစ်စစ်တစ်ခု သင် ရှိမရှိဟူသည့် ကိစ္စနှင့် ပါဝင်ပတ်သက်ပေသည်။ အိမ်လွမ်းနာ သို့မဟုတ် မိမိ၏ မိဘများကို အနည်းငယ်သာ၍ ကြင်နာခြင်းဟု သင် ယုံကြည်သည့်အရာကို ခံစားချက်များအဖြစ် သင် သဘောထားသည့်အခါ ဤသည်မှာ သမ္မာတရားအပေါ် လွဲချော်သည့် သဘောပေါက်နားလည်မှုဖြစ်သည် မဟုတ်လော။ အမှန်တွင် သင် သဘောပေါက်နားလည်သည့်အရာမှာ သမ္မာတရားမဟုတ်သကဲ့သို့ သမ္မာတရားနှင့် မကိုက်ညီပေ။ အပြင်ပန်း ဖြစ်စဉ်တစ်ခုမျှသာ ဖြစ်သည်။ ဘုရားသခင် ပြောဆိုသည့် ခံစားချက်များမှာ အဘယ်နည်း။ ယင်းတို့မှာ အစောပိုင်းက ဖော်ပြခဲ့သည့် သူမ၏ ကလေးကို မိခင် ဆက်ဆံပုံထဲမှ ဒုတိယ လုပ်နည်းကိုင်နည်းဖြစ်သည်။ ယင်းမှာ မျက်နှာသာပေးသည့် အခြေအနေတစ်ခုဖြစ်ပြီး တစ်စုံတစ်ဦးအပေါ် စည်းမျဉ်းနှင့်မညီသည့် ကာကွယ်မှုပေးခြင်း ဖြစ်သည်။ ဤသည်တို့မှာ ဘုရားသခင် ဖော်ထုတ်သည့် ခံစားချက်များဖြစ်သည်။ ဤကိစ္စရပ်တွင် မိခင်၏ ဖောက်ပြန်ပျက်စီးသော စိတ်သဘောထားနှင့်ဆိုင်သည့် ထုတ်ဖော်ချက်ဖြစ်သည်။ ထိုလုပ်နည်းကိုင်နည်းနှစ်ခုသည် အလွန်အမင်း ကွဲပြားခြားနားကြသည် မဟုတ်လော။ ပထမဆုံး လုပ်နည်းကိုင်နည်းမှာ ပုံမှန် ဖြစ်စဉ်တစ်ခုဖြစ်ပြီး ထိုအရာကို ပြုပြင်ရန် မလိုအပ်သကဲ့သို့ ထိုအရာကို နက်နက် ဖော်ထုတ်ရန်၊ စိတ်ဖြာလေ့လာဆွေးနွေးရန် မလိုအပ်ဘဲ ထိုအရာကို သမ္မာတရားနှင့် နှိုင်းယှဉ်ချိန်ဆကြည့်ရန် သို့မဟုတ် သမ္မာတရား၏ သွင်ပြင်လက္ခဏာတစ်ခုခုကို လက်တွေ့လုပ်ဆောင်ရန် သို့မဟုတ် တစ်စုံတစ်ရာကို လက်လွှတ်ရန် သာ၍ပင် မလိုအပ်ပေ။ သို့ဆိုလျှင် ဤလုပ်နည်းကိုင်နည်းသည် သင့်တင့်လျောက်ပတ်သလော။ ဤသို့ ပြုမူဆောင်ရွက်ရန် လိုအပ်သလော။ မလိုအပ်ပေ။ ဤလုပ်နည်းကိုင်နည်းတွင် အမှန် သို့မဟုတ် အမှားမရှိပေ။ ဒုတိယ လုပ်နည်းကိုင်နည်းမှာ စိတ်သဘောထားတစ်ခု ပါဝင်ပတ်သက်သည်။ မည်သည့် ခံစားချက်များ၏ သရုပ်သကန်အမျိုးအစားတွင် ဖောက်ပြန်ပျက်စီးသော စိတ်သဘောထားများ ပါဝင်သနည်း။ (အခြားသူများအပေါ် မျက်နှာသာပေးခြင်း၊ စည်းမျဉ်းနှင့်မညီသော ကာကွယ်မှုပေးခြင်း၊ ဇာတိပကတိ၏ ဆက်နွှယ်မှုများကို ထိန်းသိမ်းခြင်းနှင့် တရားမျှတမှု ကင်းမဲ့ခြင်းတို့ဖြစ်သည်။) ဤသည်တို့မှာ ဘုရားသခင် ပြောဆိုသည့် “ခံစားချက်များ”ဟူသည့် စကားဖြင့် သရုပ်ဖော်ထားသည့်အရာများ ဖြစ်သည်။ ဤမျှ သင် နားလည်နိုင်ပြီး သင့်ကိုယ်သင်နှင့် ဤအရာများကို အမှန်တကယ် ဆက်စပ်နိုင်လျှင် ဤဖောက်ပြန်ပျက်စီးသော စိတ်သဘောထားများကို ဖြေရှင်းရာတွင် သင် အားထုတ်သင့်ပေသည်။ ဤခံစားချက်များဖြင့် သင် ဘောင်ခတ်မခံရတော့သည့်အခါတွင်သာ သင်၏ လုပ်ရပ်များအားလုံးက သမ္မာတရားကို လက်တွေ့လုပ်ဆောင်ခြင်း ဖြစ်လိမ့်မည်။ ထို့နောက် ခံစားချက်များကို သင် ခြုံငုံ၍ နားလည်သည့် အခြေအနေများသည် ဘုရားသခင် ပြောဆိုထားသည့်အတိုင်း “ခံစားချက်များ”ဟူသည့် စကားနှင့် လုံးဝ ကိုက်ညီလိမ့်မည်။ ဤသည်မှာ သင် နားလည်မည့် သမ္မာတရား ဖြစ်သည်။ ခံစားချက်များက မည်သည့်အရာဖြစ်သည်ဟူသည့်အပေါ် မိတ်သဟာယပြုရန် သင့်ကို တောင်းဆိုပြီး မိခင်၏ ပထမဆုံး လုပ်နည်းကိုင်နည်းအကြောင်းကို သင် ပြောဆိုလျှင် ဤသည်မှာ သမ္မာတရားကို သိနားလည်မှုမရှိခြင်း၏ သရုပ်သကန်တစ်ခု ဖြစ်သည်။ မိခင်၏ ဒုတိယ လုပ်နည်းကိုင်နည်းအကြောင်းကို သင် မိတ်သဟာယပြုပြီး သူ၏ ဖောက်ပြန်ပျက်စီးသော စိတ်သဘောထားကို စိတ်ဖြာလေ့လာဆွေးနွေးလျှင် သမ္မာတရားကို သင် နားလည်ပေသည်။ သင် မိတ်သဟာယပြု၊ တွေ့ကြုံပြီး နားလည်သည့်အရာများသည် ဘုရားနှုတ်ကပတ်တော်၏ သမ္မာတရားနှင့် ကိုက်ညီပြီး ဆန့်ကျင်ကွဲလွဲမှုများ သို့မဟုတ် သဟဇာတမဖြစ်ခြင်းများ မရှိလျှင် ဤအရာက သင်သည် ဘုရားနှုတ်ကပတ်တော်များကို နားလည်ကြောင်း၊ ထိုနှုတ်ကပတ်တော်များ၏ အဓိပ္ပာယ်ကို သင် သဘောပေါက်ပြီးဖြစ်ကြောင်း၊ ယင်းတို့ကို သင်နားလည်ပြီးဖြစ်ကြောင်းနှင့် ယင်းတို့ကို သင် လက်တွေ့လုပ်ဆောင်ကာ ကျင့်သုံးနိုင်ကြောင်း သက်သေပြပေသည်။ ထို့နောက်တွင် သင်သည် သမ္မာတရားနှင့် အသက်ကို ရရှိလိမ့်မည်ဖြစ်ပြီး ဤအရာ၏ သွယ်ဝိုက်ညွှန်းဆိုချက်မှာ သင်သည် သမ္မာတရား စစ်မှန်မှုထဲသို့ ဝင်ရောက်ပြီးဖြစ်လိမ့်မည်ဟူ၍ ဖြစ်သည်။ ထိုအချိန်တွင် ဤအရာမျိုးကို သင် တစ်ဖန် တွေ့သည့်အခါ ပိုင်းခြားသိမြင်နိုင်လိမ့်မည်ဖြစ်ပြီး မည်သည့် ထုတ်ဖော်မှုမျိုးက ပုံမှန်ဖြစ်ပြီး မည်သည့် ထုတ်ဖော်မှုမျိုးက ဖောက်ပြန်ပျက်စီးသော စိတ်သဘောထားနှင့် သက်ဆိုင်သည့် ထုတ်ဖော်မှုများ ဖြစ်သည်ဟူသည်ကို သင် သိလိမ့်မည်ဖြစ်ကာ ဤအရာနှင့်ပတ်သက်၍ သင်၏ စိတ်နှလုံးတွင် လုံးဝ ရှင်းသွားလိမ့်မည်။ ဤသို့ဖြင့် သင်၏ လုပ်ရပ်များသည် မှန်ကန်တိကျမည် မဟုတ်လော။ သင်၏ လုပ်ရပ်များသည် သမ္မာတရားနှင့် ကိုက်ညီမည် မဟုတ်လော။ သင်သည် သမ္မာတရား စစ်မှန်မှု ရှိမည် မဟုတ်လော။ သင်သည် မှန်ကန်တိကျစွာ ပြုမူပြီး သမ္မာတရားကို နားလည်လျှင် သင် မိတ်သဟာယပြုသည့် သိနားလည်မှုနှင့် အတွေ့အကြုံတို့သည် အခြားသူတို့အား ကူညီနိုင်ပြီး ၎င်းတို့၏ အခက်အခဲများကို ဖြေရှင်းပေးနိုင်မည် မဟုတ်လော။ (ဖြေရှင်းပေးနိုင်ပါမည်။) ဤသည်မှာ သမ္မာတရား၏ လက်တွေ့ကျသော ဘက်ခြမ်းဖြစ်သည်။

လူအချို့သည် ၎င်းတို့၏ ညံ့ဖျင်းသော အစွမ်းအစကြောင့် မိမိတို့တာဝန်များကို ကောင်းမွန်စွာ မထမ်းဆောင်ကြဘဲ ထိုအရာက ၎င်းတို့က အသိစိတ်ကင်းမဲ့သောကြောင့်ဖြစ်သည်ဟု အမြဲ အခိုင်အမာပြောဆိုကြသည်။ မည်သည့် ရှင်းပြချက်သည် မှန်ကန်တိကျသနည်း။ (၎င်းတို့တွင် ညံ့ဖျင်းသော အစွမ်းအစရှိပါသည်။) တစ်ခါတစ်ရံ လူတစ်ဦးသည် တာဝန်တစ်ခုကို ထမ်းဆောင်သည့်အခါ ထိုအတတ်ပညာနှင့်ဆိုင်သည့် အသိပညာ၏ အခြေခံများကို သဘောပေါက်ကောင်း ပေါက်နိုင်သော်လည်း ယင်းတို့ကို ယခင်က လုံးဝ မသင်ယူခဲ့သောကြောင့် ထိုအရာ၏ သာ၍ အဆင့်မြင့်သော သွင်ပြင်လက္ခဏာများကို နားမလည်ဘဲ ရှိနေနိုင်သည်။ ၎င်းတို့၏ ခေါင်းဆောင်များက ၎င်းတို့ကို ဝတ်ကျေတမ်းကျေလုပ်သောသူ၊ စိတ်မချရသောသူနှင့် လက်ကြောမတင်းသောသူအဖြစ် အမည်တပ်ကြသော်လည်း အမှန်တွင် ၎င်းတို့က အတတ်ပညာဆိုင်ရာ အသိ ကင်းမဲ့ရုံကင်းမဲ့ခြင်းသာ ဖြစ်ပြီး ထိုအရာများကို မသင်ယူကြသေးသော်လည်း အကောင်းဆုံး ကြိုးစားနှင့်ကြပြီး ဖြစ်သည်။ သို့တိုင် ၎င်းတို့၏ ခေါင်းဆောင်များက ၎င်းတို့ကို ဝတ်ကျေတမ်းကျေဖြစ်ကြသည်ဟု ပြောကြသည်။ ဤသည်မှာ အမှန်တရားများနှင့် မကိုက်ညီပေ။ ဤသည်မှာ ဝေါဟာရအသုံးအနှုန်းကို မဆင်မခြင် အသုံးပြုခြင်းနှင့် မဆင်မခြင် အမည်တပ်ခြင်းဖြစ်သည်။ အဘယ်ကြောင့် လူတို့သည် ဝေါဟာရအသုံးအနှုန်းကို လက်လွတ်စပယ် သုံးကာ အခြားသူများကို အမည်တပ်ကြသနည်း။ သမ္မာတရားကို ၎င်းတို့ နားမလည်သောကြောင့် ဖြစ်သည် မဟုတ်လော။ လူအချို့က ဟုတ်သည်ဟု မုချ ပြောကြလိမ့်မည်၊ အချို့က ၎င်းတို့တွင် ညံ့ဖျင်းသော အစွမ်းအစရှိပြီး အလွန် နားဝေတိမ်တောင် ဖြစ်ကြသောကြောင့်ဖြစ်သည်ဟု ပြောကြလိမ့်မည်ဖြစ်ပြီး အချို့သော အခြားလူတို့က ၎င်းတို့၏ လူ့သဘာဝ အလွန် ဆိုးယုတ်ပြီး မှားယွင်းသည့် ရည်ရွယ်ချက်များ ရှိကြသောကြောင့်ဖြစ်သည်ဟု ပြောကြလိမ့်မည်။ မည်သည့် ရှင်းပြချက်သည် မှန်ကန်သနည်း။ အမှန်တွင် ဤအခြေအနေ သုံးခုလုံး တည်ရှိပြီး အကဲဖြတ်ခြင်းကို တိကျသည့် အခြေအနေအတိုင်း ပြုလုပ်ရမည်ဖြစ်သည်။ သမ္မာတရားကို ၎င်းတို့ နားမလည်ခြင်းက ထိုအရာကို ဖြစ်စေသော်လည်း ၎င်းတို့တွင် ညံ့ဖျင်းသော အစွမ်းအစရှိပြီး အလွန် နားဝေတိမ်တောင်ဖြစ်ကြသောကြောင့်ဖြစ်သည်ဟု တစ်စုံတစ်ဦးက ပြောလျှင် ဤစကားများက မှန်ကန်တိကျခြင်း မရှိပေ။ ၎င်းတို့၏ ဆိုးယုတ်သော လူ့သဘာဝနှင့် ဖုံးကွယ်ထားသော ရည်ရွယ်ချက်များက ထိုအရာကို ဖြစ်စေသည်မှာ သိသာသော်လည်း တစ်စုံတစ်ဦးက ၎င်းတို့တွင် ညံ့ဖျင်းသော အစွမ်းအစရှိပြီး အလွန် နားဝေတိမ်တောင် ဖြစ်ကြသောကြောင့်ဖြစ်သည်ဟု ဆိုလျှင် ဤသည်မှာ အမှန်တရားများနှင့် လွဲချော်နေခြင်းဖြစ်ပြီး ဆိုးယုတ်သောလူများကို ခေါင်းရှောင်ဖို့ ထောက်ကူပေးရန် အလားအလာရှိပေသည်။ သမ္မာတရားကို လူတို့ နားမလည်ခြင်းက ဖြစ်စေသည့် အခြားသော အခြေအနေများရှိသော်လည်း အခြားသူတို့က ထိုအခြေအနေများကို လူတို့၏ ဆိုးယုတ်သော လူ့သဘာဝက ဖြစ်စေခဲ့ခြင်းဖြစ်သည်ဟု ပြောကြသည်။ အမှုအရာများကို ဤသို့ကြည့်ခြင်းသည် မှန်ကန်တိကျမှု မရှိသကဲ့သို့ ၎င်းတို့က လူကောင်းများကို ဆိုးယုတ်သော လူများအဖြစ် ဆက်ဆံမိကြမည့် အလားအလာရှိပြီး ယင်းက မကောင်းသည့် အကျိုးဆက်များ ရှိလိမ့်မည်။ ဤအရာများကို ပိုင်းခြားသိမြင်နိုင်ခြင်းမရှိသကဲ့သို့ ပြဿနာ၏ အနှစ်သာရကို လုံးလုံးလျားလျား သိနားလည်နိုင်ခြင်းမရှိသည့် လူများစွာ ရှိသည်။ ၎င်းတို့သည် ကြောင်းကျိုးမမြင်ဘဲ စည်းမျဉ်းစည်းကမ်းများကို ကျင့်သုံးပြီး မိမိတို့ကိုယ်ပိုင် စိတ်ကူးများပေါ် အခြေခံ၍ ကောက်ချက်များချကာ ထို့နောက်တွင် ၎င်းတို့၌ ပိုင်းခြားသိမြင်နိုင်စွမ်းရှိကြောင်းနှင့် အမှုအရာများကို ရှင်းလင်းစွာ မြင်နိုင်ကြောင်း ခံစားကြသည်။ ဤသည်မှာ မာနထောင်လွှားမှုနှင့် မိမိကိုယ်ကို မှန်ကန်သည်ဟု ယူမှတ်ခြင်းဖြစ်သည် မဟုတ်လော။ တစ်စုံတစ်ဦးတွင် မကောင်းသည့် လူ့သဘာဝရှိပြီး လူတို့ကို ၎င်းတို့ကိုယ်ပိုင် ဖုံးကွယ်ထားသည့် ရည်ရွယ်ချက်များပေါ် အခြေခံ၍ လက်လွတ်စပယ် အမည်တပ်ကာ ရှုတ်ချလျှင် ဤသည်မှာ ဆိုးယုတ်သော လူတစ်ဦး၏ သဘာဝဖြစ်သည်။ ထိုသို့သော လူများသည် လူနည်းစုဖြစ်သည်။ လူအများစုသည် သမ္မာတရားကို နားမလည်ကြသောကြောင့် ဤအရာမျိုးကို လုပ်ဆောင်ကြခြင်း ဖြစ်သည်။ သမ္မာတရားကို နားမလည်သောသူတို့သည် စည်းမျဉ်းစည်းကမ်းများကို လက်လွတ်စပယ် ကျင့်သုံးကာ ဝိညာဉ်ရေးရာ ဝေါဟာရများကို လက်လွတ်စပယ် အသုံးပြုကြသည်။ ဥပမာအားဖြင့် လူအချို့သည် မိမိတို့၏ လူ့သဘာဝနှင့်ပတ်သက်၍ ပြဿနာတစ်ခု သိသိသာသာ ရှိကြသည်။ ၎င်းတို့သည် ခိုကပ်ရန် နည်းလမ်းများ အမြဲ ရှာကြပြီး မိမိတို့တာဝန်များကို ထမ်းဆောင်နေစဉ်တွင် အားမထုတ်ကြဘဲ ပိုင်းခြားသိမြင်နိုင်စွမ်း မရှိသူတို့က ဤသည်မှာ ညံ့ဖျင်းသော အစွမ်းအစဖြစ်သည်ဟု ဆိုကြသည်။ လူအချို့သည် တရားမျှတစိတ်ရှိကြပြီး စည်းမျဉ်းများကို ချိုးဖောက်သည့်အရာ တစ်စုံတစ်ခု တွေ့သည့်အခါ ထိုအရာကို တင်ပြပြီး အသင်းတော်၏ အကျိုးစီးပွားများကို စောင့်ရှောက်ကြသော်လည်း မာနထောင်လွှားကာ မိမိကိုယ်ကို မှန်ကန်သည်ဟု ယူမှတ်သောသူအဖြစ် သမ္မာတရား နားမလည်သောသူတို့၏ အမည်တပ်ခြင်းကို မကြာခဏခံရပြီး ဆိုးယုတ်သော လူများအဖြစ်ပင် သဘောထားခြင်းခံရသည်။ ယင်းမှာ လူကောင်းများအတွက် အမှန်တကယ် တရားမျှတမှုမရှိခြင်း ဖြစ်သည်။ လူအချို့သည် ဝိညာဉ်ရင့်ကျက်မှုတွင် သိသိသာသာ သေးငယ်ပြီး မိမိတို့ ခံစားချက်များ၏ ဘောင်ခတ်ခြင်းခံရစဉ်တွင် ခဏတာ အားနည်းလာကြကာ သမ္မာတရားကို နားမလည်သောလူတို့က ၎င်းတို့ကို အားကောင်းလွန်းသည့် ခံစားချက်များရှိခြင်းနှင့် ဘုရားသခင်အတွက် စစ်မှန်ရိုးသားသည့် စိတ်နှလုံးတစ်ခု ကင်းမဲ့ခြင်းအဖြစ် ဖော်ပြကြသည်။ ဤသည်မှာ သမ္မာတရား ကင်းမဲ့သော လူများဖြစ်ကြသည့်ပုံစံ ဖြစ်သည်။ နောက်ခံ သို့မဟုတ် တကယ့် အခြေအနေကို စဉ်းစားခြင်းမရှိဘဲ ၎င်းတို့က ယခုတစ်မျိုး နောက်ပိုင်းတွင် တစ်မျိုးပြောဆိုရင်း စည်းမျဉ်းစည်းကမ်းများကို လက်လွတ်စပယ် ကျင့်သုံးမြဲကျင့်သုံးကြလေသည်။ ထိုသို့သော လူများသည် ပြဿနာများကို ဖြေရှင်းရန် သမ္မာတရားကို အသုံးပြုနိုင်ကြသလော။ (အသုံးမပြုနိုင်ပါ။) သမ္မာတရားကို နားမလည်သည့်လူများက ပြဿနာများကို ဖြေရှင်းရန် ကြိုးစားကြသည့်အခါ မှန်ကန်သည့် ဆေးဝါးကို မညွှန်းနိုင်ကြပေ။ ထိုအရာမှာ အစာအိမ်ဝေဒနာခံစားနေရသော လူတစ်ဦးကို ဦးခေါင်းကို ကုသခြင်းအားဖြင့် ကုသရန် ကြိုးစားနေကြသကဲ့သို့ ဖြစ်သည်။ ပြဿနာ၏ ရင်းမြစ်ကို ၎င်းတို့ ရှာမတွေ့နိုင်ကြ။ ပြဿနာ၏ ရင်းမြစ်က မည်သည့်နေရာတွင် ရှိသည် သို့မဟုတ် ဘုရားနှုတ်ကပတ်တော်များက မည်သည့်အရာကို ပြောဆိုပြီး ရည်ညွှန်းသည်ကို ၎င်းတို့ နားမလည်ကြ။ ဤသည်မှာ သမ္မာတရားကို သိနားလည်ခြင်း မဟုတ်ပေ။ ယခုတွင် သမ္မာတရားကို သင်တို့ များစွာ နားလည်သလော သို့မဟုတ် အနည်းအကျဉ်း နားလည်သလော။ (အနည်းအကျဉ်း နားလည်ပါသည်။) ဥပမာအားဖြင့် တစ်စုံတစ်ဦးက “ဤကိစ္စရပ် သင့်အပေါ် ကျရောက်သည့်အခါ သင် အဘယ်ကြောင့် ကျိုးနွံနာခံနိုင်ခြင်း မရှိသနည်း”ဟု ပြောသည်ဆိုပါစို့။ လူတို့က “ဘုရားသခင်ကို ကျွန်ုပ် မသိသောကြောင့်ဖြစ်သည်”ဟု မကြာခဏ ပြောဆိုကြသည်။ ဤရှင်းပြချက်သည် မှန်ကန်သလော။ တစ်ခါတစ်ရံ မှန်ကန်ပြီး တစ်ခါတစ်ရံ မမှန်ပေ။ အချိန်အများစုတွင် မှန်ကန်ခြင်း မရှိသကဲ့သို့ ဤသည်မှာ မဆင်မခြင် အမည်တပ်ခြင်းသာ ဖြစ်သည်။ လူတို့သည် ဝိညာဉ်ရေးရာ ဝေါဟာရအနည်းငယ်ကို သဘောပေါက်ပြီးနောက် ထိုအရာကို လက်လွတ်စပယ် ကျင့်သုံးကာ အသုံးပြုပြီး အကျိုးဆက်အနေဖြင့် ပြဿနာများစွာ ဖြစ်ပေါ်လေသည်။ အချို့မှာ အဓိပ္ပာယ်ကောက်လွဲခြင်းများ ဖြစ်ပြီး အချို့မှာ ဝေဖန်မှုများဖြစ်ကာ ဤအရာက ထိခိုက်နစ်နာစေသော ရလဒ်များ ဖန်တီးပြီး ပရမ်းပတာအခြေအနေများကိုပင် ဖြစ်စေသည်။ ဝိညာဉ်ရေးရာ သိနားလည်မှုမရှိသည့်သူများသည် တစ်စုံတစ်ရာကို သင်ယူသည့်အခါ ထိုအရာကို လက်လွတ်စပယ် ကျင့်သုံးပြီး အသုံးပြုကြသည်။ ၎င်းတို့သည် အမှားများပြုလုပ်မိရန် အလားအလာအရှိဆုံးဖြစ်ပြီး စည်းမျဉ်းနှင့်ဆိုင်သည့် အမှားများ ပြုလုပ်မိတတ်ကြသည်။ သဘောပေါက်နားလည်နိုင်စွမ်းရှိသည့် လူများမှာမူ အမှားအနည်းငယ် ရှိကောင်းရှိနိုင်သော်လည်း ဤအမှားများသည် စည်းမျဉ်းနှင့်ဆိုင်သည့် ပြဿနာများမဟုတ်သကဲ့သို့ ထိုအမှားများမှ သင်ခန်းစာများ သင်ယူနိုင်ကြသည်။ လူတို့တွင် အဓိပ္ပာယ်မရှိသည့် သဘောပေါက်နားလည်နိုင်စွမ်းရှိလျှင်၊ ဘုရားနှုတ်ကပတ်တော်များကို ဖတ်ရှုသည့်အခါ တလွဲအဓိပ္ပာယ်ကောက်ကြလျှင်၊ တရားဒေသနာများကို နားထောင်သည့်အခါ ၎င်းတို့၏ သဘောပေါက်နားလည်မှုတွင် သွေဖည်မှုများရှိလျှင်၊ ၎င်းတို့အနေဖြင့် အမှားရှာပြီး ချစ်တီးခေါင်းသန်းရှာ လုပ်တတ်ဖွယ်ရှိလျှင် ဤသည်မှာ အလွန် ဒုက္ခပေးတတ်လေသည်။ ၎င်းတို့အတွက် သမ္မာတရား စစ်မှန်မှုထဲသို့ ဝင်ရောက်ရန် မဖြစ်နိုင်သည်သာမက အချိန်ကြာလာသည်နှင့်အမျှ မဆင်မခြင် စတင်ပြုမူကြလိမ့်မည်ဖြစ်ကာ အသင်းတော်အလုပ်ကို အဖျက်အမှောင့်လုပ်ခြင်းများ ဖြစ်စေကြလိမ့်မည် ဖြစ်သည်။ ဤသည်မှာ ဆိုးရွားသော ရလဒ်တစ်ခုဖြစ်၏။

ယခုတွင် သင်တို့ တွေးဆသင့်သည်။ သင်တို့ မကြာခဏ ပြောဆိုကြသည့် စကားများ၊ အယူဝါဒများနှင့် ဝိညာဉ်ရေးရာ သဘောတရားများသည် သမ္မာတရား ဖြစ်သလော။ သမ္မာတရားကို သင်တို့ နားလည်ကြသလော သို့မဟုတ် အယူဝါဒများကိုသာ သင်တို့ နားလည်ကြသလော။ သင်တို့၏ သိနားလည်မှုအတွင်းတွင် သမ္မာတရား စစ်မှန်မှုများ မည်မျှရှိသနည်း။ ဤအရာများကို သင်တို့ နားလည်သည်နှင့်တစ်ပြိုင်နက် မိမိကိုယ်ကို သိသည့်အသိ အမှန်တကယ် ရှိကြလိမ့်မည်ဖြစ်ပြီး သင်တို့၏ ကိုယ်ပိုင် အတိုင်းအတာကို သိကြလိမ့်မည်။ ဥပမာအားဖြင့် သင်တို့သည် ရိုးသားသောလူတစ်ဦး မည်သို့ဖြစ်ရမည်ဟူသည့် သမ္မာတရားများအပေါ် များစွာ မိတ်သဟာယပြုကြပြီးဖြစ်သော်လည်း ယင်းတို့ကို အမှန်တကယ် နားလည်ကြပြီလော။ အချို့သော စကားများကို သင်တို့ မိတ်သဟာယပြုနိုင်ပြီး အချို့သော သိနားလည်မှုအကြောင်းကို ပြောဆိုကောင်း ပြောဆိုနိုင်ကြသော်လည်း ဤစစ်မှန်မှုများထဲမှ မည်မျှထဲသို့ သင်တို့ ဝင်ရောက်ပြီးပြီနည်း။ ယခု သင်တို့သည် အမှန်တကယ် ရိုးသားသောလူတစ်ဦး ဖြစ်ပြီလော။ ဤအကြောင်းကို ရှင်းလင်းစွာ သင်တို့ ပြောဆိုနိုင်ကြသလော။ လူအချို့က “ရိုးသားသောလူတစ်ဦးဖြစ်ခြင်းသည် အလိမ်အညာများ မပြောခြင်း၊ သင်၏ စိတ်နှလုံး၌ရှိသည့် မည်သည့်အရာကိုမဆို ပြောဆိုခြင်း၊ မည်သည့်အရာကိုမျှ ကွယ်ဝှက်မထားခြင်းနှင့် မည်သည့်အရာကိုမျှ လှီးလွှဲပြောဆိုမှုမပြုခြင်းကို ဆိုလိုသည်။ ဤသည်မှာ ရိုးသားသော လူတစ်ဦးဖြစ်ခြင်း၏ စံနှုန်းဖြစ်သည်”ဟု ပြောကြသည်။ ဤအဆိုကို သင်တို့ အဘယ်သို့ တွေးထင်သနည်း။ သမ္မာတရားနှင့် ကိုက်ညီသလော။ (မကိုက်ညီပါ။) သင့်အနေဖြင့် စကားများနှင့် အယူဝါဒများအကြောင်းကို ပြောဆိုနိုင်သော်လည်း လက်တွေ့လုပ်ဆောင်ခြင်း အသေးစိတ်အချက်များ သို့မဟုတ် သတ်သတ်မှတ်မှတ်ဖြစ်သော ပြဿနာများနှင့် ပတ်သက်လာသည့်အခါ သင်သည် စကားလုံးများ ရှာမရဖြစ်လေသည်။ ဤသည်မှာ သမ္မာတရားကို သိနားလည်ခြင်း မဟုတ်ပေ။ လူတို့သည် သမ္မာတရားကို နားမလည်ကြသော်လည်း “ငါ များစွာ နားလည်ပြီးသားဖြစ်သော်လည်း ဘုရားက ငါ့ကို အသုံးမပြုပါ။ ဘုရားသခင်က ငါ့ကို အသုံးပြုပြီး ငါ အသင်းတော်ခေါင်းဆောင်တစ်ဦး ဖြစ်လာမည်ဆိုလျှင် ငါ အသေအချာပင် ညီအစ်ကို မောင်နှမတိုင်းက သမ္မာတရားကို သိနားလည်လာအောင်လုပ်မည်”ဟု အမြဲ စဉ်းစားကြသည်။ ဤသည်မှာ အလွန် စကားကြီးစကားကျယ် ပြောဆိုခြင်း မဟုတ်လော။ ထိုအစွမ်းအစ သင် အမှန်တကယ် ရှိသလော။ ကိုယ်ရည်သွေးပြီး ကြွားဝါသောလူတို့သည် ရိုးသားသော လူများဖြစ်ကြသလော။ ဤလူများသည် သမ္မာတရားကို နားမလည်ကြသော်လည်း ကိုယ်ရည်သွေးကာ ကြွားကြသည်။ ၎င်းတို့သည် သနားဖွယ်ဖြစ်သည် မဟုတ်လော။ (သနားဖွယ်ဖြစ်ကြပါသည်။) သင်တို့သည် ယခု တရားဒေသနာများစွာကို နားထောင်နေကြသော်လည်း သမ္မာတရားကို လုံးဝ နားမလည်လျှင် ဖာရိရှဲများကဲ့သို့ပင် တူညီသည့်လမ်းကြောင်းကို အနှေးနှင့်အမြန်ဆိုသလို လျှောက်လှမ်းကြလိမ့်မည်ဖြစ်ပြီး ထို့နောက်တွင် သင်တို့သည် ခေတ်သစ်ဖာရိရှဲများ ဖြစ်ကြလိမ့်မည်။ ဤသည်မှာ ဖြစ်နိုင်ဖွယ်ရှိသည် မဟုတ်လော။ (ဟုတ်ပါသည်။) အားလုံး အလွန် ဖြစ်နိုင်ဖွယ်ရှိသည်။ လူတို့၏ ဆိုးယုတ်သော သဘာဝများက နက်ရှိုင်းစွာ အရိုးစွဲနေသည်။ အသိပညာ သို့မဟုတ် ပညာရေးတစ်ခုခုကို ၎င်းတို့ ဆည်းပူးပြီး အချို့သော မှန်ကန်သည့် သဘောတရားများနှင့် အဆင့်မြင့်သည့် တရားဒေသနာများကို ဟောပြောနိုင်လျှင် ၎င်းတို့ ဖာရိရှဲများ အလွန် ဖြစ်လာနိုင်ဖွယ်ရှိသည်။ ၎င်းတို့အနေဖြင့် ဖာရိရှဲတစ်ဦး ဖြစ်လာရန် အလိုမရှိလျှင် သို့မဟုတ် ဖာရိရှဲတစ်ဦး လမ်းကြောင်းကို လျှောက်လိုခြင်းမရှိလျှင် ဤအရာကို ရှောင်ရှားရန် တစ်ခုတည်းသောနည်းလမ်းမှာ သမ္မာတရားကို နားလည်ပြီး စစ်မှန်မှုထဲသို့ ဝင်ရောက်ရန်နှင့် သင် နားလည်သည့် အယူဝါဒများကို သမ္မာတရား၏ စစ်မှန်မှုအဖြစ်သို့ ပြောင်းလဲရန် ကြိုးစားအားထုတ်ဖို့ ဖြစ်သည်။ သို့ဆိုလျှင် မည်သည့်အရာကို ရိုးသားသော လူတစ်ဦးဖြစ်ခြင်းနှင့်ဆိုင်သည့် သမ္မာတရားအား အမှန်တကယ် သိနားလည်ခြင်းအဖြစ် မှတ်ယူသနည်း။ ဤအရာကို သင်တို့ဘာသာ ချင့်ချိန်စဉ်းစားပြီး အားလပ်သည့်အချိန်တစ်ခုခု ရှိသည့်အခါ ဤအရာနှင့်ပတ်သက်၍ မိတ်သဟာယပြုသင့်သည်။ ရိုးသားသောလူတစ်ဦးဟူသည်မှာ အတိအကျ မည်သည့်အရာ ဖြစ်သနည်း။ သူ ပြောဆိုသည့် ရိုးသားသောလူများအတွက် ဘုရားနှုတ်ကပတ်တော်များတွင် တောင်းဆိုထားသည့် စံနှုန်းများမှာ အဘယ်နည်း။ ဘုရားသခင် တောင်းဆိုသည့် ဤစံနှုန်းများထဲမှ မည်သည့်အရာကို လူတို့ လက်တွေ့လုပ်ဆောင်နိုင်သနည်း။ ဘုရားသခင် ပြောဆိုသည့် ရိုးသားသောလူသည် မည်သည့်အရာနှင့်တူသနည်း။ ရိုးသားသောလူတစ်ဦး ဖြစ်ခြင်းက လူတို့၏ ဖောက်ပြန်ပျက်စီးသော စိတ်သဘောထားများနှင့်ဆိုင်သည့် မည်သည့် သွင်ပြင်လက္ခဏာကို ပစ်မှတ်ထားသနည်း။ ဤမေးခွန်းများသည် နက်နက်ရှိုင်းရှိုင်း နှိုက်နှိုက်ချွတ်ချွတ် ကြိုးစားရှာဖွေထိုက်သည် မဟုတ်လော။ လူတို့ လက်တွေ့လုပ်ဆောင်ရန် ဘုရားသခင် တောင်းဆိုသည့် နှုတ်ကပတ်တော်များနှင့် သမ္မာတရားများသည် လူတို့၏ အမှုအရာများကို လုပ်ဆောင်သည့် နည်းလမ်းများ သို့မဟုတ် အပြုအမူကို ရည်ရွယ်ခြင်း မဟုတ်ပေ။ လူတို့၏ စာတန်ဆန်သော သဘာဝများနှင့် စိတ်သဘောထားများကို ရည်ရွယ်ထားပေသည်။ ထို့ကြောင့် ဤစကားများကို သမ္မာတရားအဖြစ် ပြောဆိုခြင်း ဖြစ်သည်။ ၎င်းတို့၏ တစ်ခုတည်းသော ရည်ရွယ်ချက်မှာ လူတို့၏ အပြုအမူကို ပြောင်းလဲရန်နှင့် မည်သို့ စဉ်းစားရမည်ကို လူတို့အား သွန်သင်ရန်ဖြစ်လျှင် ယင်းတို့သည် သမ္မာတရား ဖြစ်မည်မဟုတ်။ သဘောတရားတစ်မျိုးသာ ဖြစ်မည်ဖြစ်သည်။ မည်သည့် ပညာပေးသူမဆိုက လူတို့အပေါ် လွှမ်းမိုးမှုအနည်းငယ် ရှိနိုင်ပြီး ၎င်းတို့၏ အပြုအမူကို အနည်းငယ် ပြောင်းလဲနိုင်ကာ ဤသွန်သင်ချက်များကို လက်တွေ့လုပ်ဆောင်ခြင်းနှင့် ပေါင်းရုံးသုံးသပ်ခြင်းအားဖြင့် လူတို့၏ အပြုအမူက တဖြည်းဖြည်း ထိန်းညှိခြင်းခံရနိုင်သည်ဟု ပြော၍ရကောင်းရနိုင်ပေသည်။ ဤအသိပညာမျိုး များစွာရှိသော်လည်း လူတို့၏ ဖောက်ပြန်ပျက်စီးသော စိတ်သဘောထားများကို မဖြေရှင်းပေးနိုင်သကဲ့သို့ ၎င်းတို့ အပြစ်များ၏ ရင်းမြစ် ပြဿနာကို မဖြေရှင်းပေးနိုင်သောကြောင့် ဤအရာများသည် သမ္မာတရား မဟုတ်ပေ။ ဘုရားနှုတ်ကပတ်တော်များကသာ လူတို့၏ ဖောက်ပြန်ပျက်စီးခြင်းကို သန့်စင်ကာ ဖြေရှင်းပေးနိုင်သည်၊ ဘုရားနှုတ်ကပတ်တော်များကသာ လူတို့၏ စာတန်ဆန်သော သဘာဝများကို အကုန်အစင် ဖြေရှင်းပေးနိုင်သည်။ ထို့ကြောင့် ဘုရားနှုတ်ကပတ်တော်များသည်သာ သမ္မာတရားဖြစ်၏။ ဘုရားနှုတ်ကပတ်တော်များနှင့်ဆိုင်သည့် သမ္မာတရား၏ စစ်မှန်သော အရေးပါမှုမှာ အဘယ်နည်း။ ဤသည်မှာ ချင့်ချိန်စဉ်းစား၊ တွေးတောထိုက်ပြီး မကြာခဏ အတူတကွ မိတ်သဟာယပြုထိုက်ပေသည်။ ဤအရာကို မည်သည့်အခါတွင်မျှ မမေ့နှင့်။ လူတို့၏ အပြုအမူကိုသာ ပြောင်းလဲပေးနိုင်သည့် အရာများသည် သမ္မာတရား မဟုတ်။ ယင်းတို့သည် အသိပညာနှင့် ဥပဒေသများသာ ဖြစ်သည်။ သမ္မာတရားက လူတို့၏ အပြုအမူကို ပြောင်းလဲပေးနိုင်ရုံသာမက ၎င်းတို့၏ ဖောက်ပြန်ပျက်စီးသော စိတ်သဘောထားများကိုလည်း ပြောင်းလဲပေးနိုင်သည်။ ထို့အပြင် ၎င်းတို့၏ စိတ်ကူးများနှင့် အယူအဆများကိုပြောင်းလဲပေးနိုင်ကာ လူတစ်ဦး၏ အသက် ဖြစ်လာနိုင်သည်။ ယင်းမှာ သမ္မာတရား ဖြစ်သည်။ ယခုတွင် ဤကိစ္စရပ်ကို ရှင်းလင်းစွာ မြင်နိုင်သည့် လူ အလွန်နည်းပါး၏။ အပြုအမူကို ထိန်းညှိပေးပြီး လူတို့အား သင့်တင့်လျောက်ပတ်သော ဘဝများကို အပြင်ပန်း အသက်ရှင်စေနိုင်သည့် ထိုအရာများသည် သမ္မာတရား မဟုတ်ကြောင်းနှင့် ယင်းတို့သည် အသိပညာ၊ အယူဝါဒများနှင့် စာတန်ဆန်သော အတွေးအခေါ်များသာ ဖြစ်ကြောင်းကို လူများစွာက လုံးဝ သဘောမပေါက်ကြပေ။ ထိုအရာများကို လူတို့ လက်ခံကြသည့်အခါ ၎င်းတို့၏ အပြင်ပန်း အပြုအမူက တိုး၍ မြင့်မြတ်၊ သိက္ခာရှိကာ ယဉ်ကျေးသိမ်မွေ့လာသော်လည်း ၎င်းတို့၏ စိတ်နှလုံးများက ကောက်ကျစ်မှုနှင့် ဆိုးယုတ်မှုတို့ဖြင့် ပြည့်ကာ ယုတ်မာသည်ထက် ယုတ်မာလာလေသည်။ ဤအရာများသည် စာတန်၏ အဆိပ်များနှင့် သဘောတရားများဖြစ်ကာ လူတို့ကို အထင်အမြင်မှားစေရန် ဖောက်ပြန်ပျက်စီးစေရန် စာတန် အသုံးပြုသည့်အရာများ ဖြစ်သည်။ ယင်းတို့သည် သမ္မာတရား လုံးဝ မဟုတ်သကဲ့သို့ ဘုရားသခင်ထံမှ မလာပေ။ လူတို့အား ရိုးသားကာ လွတ်မြောက်ပြီး လွတ်လပ်လာရန်၊ ဖန်ဆင်းရှင်အား သိစေရန်၊ ဘုရားကို ကြောက်ရွံ့သော စိတ်နှလုံးများ ရှိစေပြီး ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံစေရန် ထောက်ကူပေးသည့် တစ်ခုတည်းသောအရာမှာ သမ္မာတရား ဖြစ်သည်။ မည်သည့် ရှုထောင့်ကို သင် လက်ခံသည်ဖြစ်စေ၊ မည်သည့် လမ်းကြောင်းကို သင် လိုက်လျှောက်သည်ဖြစ်စေ သင်၏ အပြုအမူ တိုးတက်ပြီး ထင်ပေါ်ကျော်ကြားမှု သင် ရရှိသော်လည်း ဘုရားသခင်ကို ကြောက်ရွံ့သော စိတ်နှလုံး အလွန်နည်းပါးပြီး ဘုရားသခင်ကို စစ်မှန်သည့် ယုံကြည်ခြင်း အလွန်နည်းပါးကာ ဘုရားသခင်နှင့် သင်၏ ဆက်ဆံရေးက အလွန်ညံ့ပြီး သင်၏ စိတ်နှလုံးသည် ဘုရားသခင်ထံမှ ထိုထက် ဝေးလွင့်သွားလျှင် သင် ဖက်တွယ်သည့်အရာများသည် အပြုသဘောဆောင်သောအရာများ မဟုတ်သကဲ့သို့ သမ္မာတရား မုချ မဟုတ်ပေ။ သင်သည် ဘဝလမ်းကြောင်းတစ်ခု သို့မဟုတ် လမ်းခရီးတစ်ခုကို ရွေးချယ်ပြီး အချို့သော အရာများကို လက်ခံကာ ဤအရာများက သင့်အား စစ်မှန်ကာ ရိုးသားလာစေပြီး အပြုသဘောဆောင်သောအရာများကို ချစ်စေကာ ကောက်ကျစ်ဆိုးယုတ်ပြီး အပျက်သဘောဆောင်သောအရာများကို မုန်းစေလျှင်၊ ပြီးလျှင် ဘုရားသခင်ကို ကြောက်ရွံ့သော စိတ်နှလုံးတစ်ခု ရှိစေပြီး ဖန်ဆင်းရှင်၏ အချုပ်အခြာအာဏာနှင့် အစီအစဉ်များကို လိုလိုလားလား လက်ခံစေလျှင် ဤအရာများသည် သမ္မာတရားဖြစ်ပြီး ဘုရားသခင်ထံမှ အမှန်တကယ် လာပေသည်။ သင်တို့သည် အမှုအရာများကို ဤစံနှုန်းများအတိုင်း တိုင်းတာနိုင်သည်။ ဤသည်တို့မှာ လူများစွာက ပြောဆိုနိုင်ပြီး နှစ်ပေါင်းများစွာ ပြောဆိုကြပြီးဖြစ်သည့် အချို့သော အယူဝါဒများ ဖြစ်သည်။ သို့ရာတွင် ဤအရာများကို အကြိမ်များစွာ ပြောဆိုပြီးနောက်တွင် လူတို့၏ အတွင်းပိုင်း စိတ်သဘောထားများက မပြောင်းလဲသေးပေ။ ၎င်းတို့၏ အခြေအနေများက အနည်းငယ်မျှ အသွင်ပြောင်းလဲခြင်း မရှိသေးသကဲ့သို့ လူတို့၏ ရှုထောင့်များ၊ တွေးခေါ်ပုံနည်းလမ်းများနှင့် ၎င်းတို့ လုပ်ရပ်များနောက်ကွယ်ရှိ စမှတ်နှင့် ရည်ရွယ်ချက်များသည် မည်သို့မျှ မပြောင်းလဲသေးပေ။ ထို့ကြောင့် ထိုအရာများကို သင် အမြန် စွန့်လွှတ်ကာ ဖက်တွယ်နေခြင်းကို ရပ်တန့်သင့်သည်။ ယင်းတို့သည် မုချ သမ္မာတရား မဟုတ်။ အချို့သော နှုတ်ကပတ်တော်များကို လူတို့ စတင်လက်တွေ့လုပ်ဆောင်ကြချိန်တွင် ထိုသို့လုပ်ဆောင်ခြင်းက အပန်းကြီးပြီး ခက်ခဲပုံရကာ စည်းမျဉ်းများကို ၎င်းတို့ သဘောမပေါက်နိုင်ကြပေ။ သို့ရာတွင် ယင်းတို့ကို အချိန်ကာလတစ်ခုကြာ ၎င်းတို့ တွေ့ကြုံကာ လက်တွေ့လုပ်ဆောင်ပြီးသည့်နောက်တွင် ၎င်းတို့၏ အတွင်းပိုင်း အခြေအနေများ တိုးတက်ပြီးဖြစ်ကြောင်း၊ ၎င်းတို့၏ စိတ်နှလုံးများက ဘုရားသခင်ထံ သာ၍ တိုးဝင်ချဉ်းကပ်ပြီးဖြစ်ကြောင်း၊ ၎င်းတို့တွင် ဘုရားသခင်ကို ကြောက်ရွံ့ပြီး ထိတ်လန့်သော စိတ်နှလုံးများ ရှိကြကြောင်း၊ ၎င်းတို့အပေါ် အမှုအရာများ ဖြစ်ပျက်သည့်အခါ ၎င်းတို့ အလွန် စိတ်နှလုံးခိုင်မာခြင်း သို့မဟုတ် ပုန်ကန်ခြင်း မရှိကြကြောင်း၊ ၎င်းတို့၏ ကိုယ်ရေးကိုယ်တာ ရည်ရွယ်ချက်များနှင့် အလိုဆန္ဒများက သိပ်အားမကောင်းကြောင်းနှင့် ဘုရားသခင်ကို ၎င်းတို့ ကျိုးနွံနာခံနိုင်ကြောင်း ခံစားကြသည်။ ဤအခြေအနေသည် အပြုသဘောဆောင်ပေသည်။ ဤစကားများသည် သမ္မာတရားဖြစ်ပြီး မှန်ကန်သည့် လမ်းကြောင်း ဖြစ်သည်။ ဤစည်းမျဉ်းစည်းကမ်းများပေါ်အခြေခံ၍ အမှုအရာများကို သင်တို့ ပိုင်းခြားသိမြင်နိုင်သည်။ စာတစ်ကြောင်းတည်းဖြင့် သမ္မာတရားကို အဓိပ္ပာယ်ဖွင့်ဆိုရန် လွယ်မည်မဟုတ်။ စာတစ်ကြောင်းဖြင့် ငါ အဓိပ္ပာယ်ဖွင့်ပြီး ထိုအရာကို ကြားပြီးနောက်တွင် သင်တို့က သမ္မာတရားကို နားလည်နိုင်မည်ဆိုလျှင် ကောင်းပေမည်။ သို့ရာတွင် သင်က ထိုအရာကို လိုက်လျှောက်ရမည့် စည်းမျဉ်းစည်းကမ်းတစ်ခုနှင့် အယူဝါဒတစ်ခုအဖြစ် သဘောထားလျှင် ယင်းမှာ ဒုက္ခပေးတတ်ပေမည်။ ယင်းမှာ ဝိညာဉ်ရေးရာ နားလည်သဘောပေါက်မှု ရှိခြင်း မဟုတ်ပေ။ ထို့ကြောင့် ငါသည် သင်တို့ကို ဤစည်းမျဉ်းများပေးပြီးဖြစ်ကာ သင်တို့အနေဖြင့် ဤစည်းမျဉ်းများအတိုင်း နှိုင်းယှဉ်ချက်များ သွားပြုလုပ်သင့်သည်၊ တွေ့ကြုံသင့်သည်၊ လက်တွေ့လုပ်ဆောင်ကာ အတွေ့အကြုံဆိုင်ရာ အသိပညာကို ရရှိသင့်ကြပေသည်။ ဤစည်းမျဉ်းများအတိုင်း ပြုမူကာ ကျင့်ကြံနေထိုင်ရုံသာ မပြုနှင့်။ ဤစည်းမျဉ်းများအတိုင်း လူများနှင့် အမှုအရာများကိုလည်း သင်တို့ ရှုမြင်သင့်ပြီး လူများကို ဆန်းစစ်သင့်သည်။ ဤသို့ တွေ့ကြုံကာ လက်တွေ့လုပ်ဆောင်ခြင်းအားဖြင့် သမ္မာတရားက မည်သည့်အရာဖြစ်သည်ကို သင်တို့သိရှိလိမ့်မည်။ သမ္မာတရားက မည်သည့်အရာဖြစ်သည်ကို လူတို့ နားမလည်လျှင်၊ ဘုရားနှုတ်ကပတ်တော်များက သမ္မာတရားဖြစ်သည်ကို ၎င်းတို့ နားမလည်လျှင် အသက်ကို ရရှိနိုင်ကြသလော။ အသက်စိတ်သဘောထားတွင် ပြောင်းလဲမှုကို ၎င်းတို့ ရရှိနိုင်ကြသလော။ ဘုရားသခင်က သူ၏ နှုတ်ကပတ်တော်များတွင် လူတို့အတွက် ချမှတ်သည့် သတ်မှတ်ချက်များသည် အပြင်ပန်းတွင် ထိုမျှစံနှုန်းမြင့်မားခြင်းမရှိဘဲ အတော်လေး ရိုးရှင်းသော်လည်း သမ္မာတရား၏ သွယ်ဝိုက်ညွှန်းဆိုသော အဓိပ္ပာယ်က မည်သည့်အရာဖြစ်သည်ကို သင် နားမလည်လျှင်၊ သို့မဟုတ် သမ္မာတရားတွင် လက်တွေ့ကျသည့် အကြောင်းအရာ မည်မျှပါဝင်သည်ကို သင် မသိဘဲ စကားများနှင့် အယူဝါဒများအရသာ သမ္မာတရားကို နားလည်လျှင် လူတို့ ဝင်ရောက်ရန် ဘုရားသခင် တောင်းဆိုသည့် သမ္မာတရား စစ်မှန်မှုများထဲသို့ မည်သည့်အခါတွင်မျှ သင် ဝင်ရောက်နိုင်လိမ့်မည် မဟုတ်ပေ။

၂၀၁၇ ခုနှစ်၊ မေလ ၂၆ ရက်

အောက်ခြေမှတ်စု(များ)-

က။ ကျန်းကျူသည် ရှေးခေတ် တရုတ်ပြည်တွင်ရှိသော သိုင်းပညာရှင်များ၊ ရာဇဝတ်သားများနှင့်ဆိုင်သည့် စိတ်ကူးယဉ်လောကကို ရည်ညွှန်းသည့် တရုတ် ဝေါဟာရတစ်ခု ဖြစ်သည်။


လူများ အမှန်တကယ် အသက်ရှင်နေထိုင်သည့်အရာ

ယနေ့တွင် သမ္မာတရား၏ မည်သည့် သွင်ပြင်လက္ခဏာအကြောင်းကို သင်တို့ အကြားချင်ဆုံးဖြစ်သနည်း။ ရွေးချယ်ရမည့် အကြောင်းအရာအနည်းငယ်ကို သင်တို့အား ငါ ပေးမည်ဖြစ်သည်။ သင်တို့ နှစ်သက်မည့် မည်သည့်အရာမဆို ငါတို့ မိတ်သဟာယပြု၍ရသည်။ ပထမဆုံးမေးခွန်းမှာ ဤသို့ဖြစ်သည်။ သင့်ကိုယ်သင် မည်သို့ သိရှိသနည်း။ သင့်ကိုယ်သင် သိရှိရန် နည်းလမ်းမှာ အဘယ်နည်း။ အဘယ်ကြောင့် သင့်ကိုယ်သင် သိရှိသင့်သနည်း။ ဒုတိယမေးခွန်းမှာ လူတို့သည် ဘုရားသခင်ကို ၎င်းတို့ ယုံကြည်သည့် နှစ်ကာလများတစ်လျှောက်လုံးတွင် မည်သည့်အရာအားဖြင့် အသက်ရှင်ကြလေပြီနည်း။ ဘုရားနှုတ်ကပတ်တော်နှင့် သမ္မာတရားအားဖြင့် သင်အသက်ရှင်လေပြီလော၊ သို့မဟုတ် စာတန်ဆန်သော စိတ်သဘောထားများနှင့် အတွေးအခေါ်များအားဖြင့် သင် အသက်ရှင်လေပြီလော။ သင့်အနေဖြင့် ဘုရားနှုတ်ကပတ်တော်နှင့် သမ္မာတရားအားဖြင့် အသက်ရှင်ကြောင်း မည်သည့် အပြုအမူက ပြသနည်း။ သင်သည် စာတန်ဆန်သော စိတ်သဘောထားများနှင့် အတွေးအခေါ်များဖြင့် အသက်ရှင်လျှင်၊ သင်၏ ဖောက်ပြန်ပျက်စီးသော စိတ်သဘောထားသည် မည်သို့ မိမိဘာသာ ထင်ရှားကာ ပေါ်လွင်မည်နည်း။ တတိယမေးခွန်းမှာ ဖောက်ပြန်ပျက်စီးသော စိတ်သဘောထားသည် မည်သည့်အရာ ဖြစ်သနည်း။ ယခင်က ဖောက်ပြန်ပျက်စီးသော စိတ်သဘောထားများ၏ သွင်ပြင်လက္ခဏာ ခြောက်ခုကို ငါတို့ ဆွေးနွေးခဲ့ကြသည်။ ထို့ကြောင့် မည်သည့် အခြေအနေများက ဤဖောက်ပြန်ပျက်စီးသော စိတ်သဘောထားများ၏ တိကျသည့် သရုပ်သကန်များဖြစ်သည်ကို ငါတို့ ပြောဆိုဆွေးနွေးကြမည်။ ယခုတွင် သင်တို့ ရွေးချယ်ရန်ဖြစ်သည်။ မည်သည့် မေးခွန်းသည် သင်တို့ နားမလည်ဆုံးဖြစ်သော်လည်း နားအလည်ချင်ဆုံးဖြစ်ပြီး သဘောပေါက်ရန် အခက်ခဲဆုံးဖြစ်သည်ကို တွေ့ရှိရသနည်း။ (ဒုတိယမေးခွန်းကို ကျွန်ုပ်တို့ ရွေးချယ်ပါသည်။) သို့ဆိုလျှင် ဤအကြောင်းအရာနှင့်ပတ်သက်၍ ငါတို့ မိတ်သဟာယပြုမည်။ ခဏမျှ ချင့်ချိန်စဉ်းစားကြလော့။ လူတို့သည် ဘုရားသခင်ကို ၎င်းတို့ ယုံကြည်သည့် နှစ်ကာလများတစ်လျှောက်လုံးတွင် မည်သည့်အရာအားဖြင့် အသက်ရှင်ကြလေပြီနည်း၊ ပြီးလျှင် ဤအကြောင်းအရာတွင် မည်သည့်အရာများ ပါဝင်သနည်း။ ဤစာကြောင်း၏ အဓိကအချက်မှာ “မည်သည့်အရာ”ဟူသည့် စကားလုံးဖြစ်သည်။ ဤ“မည်သည့်အရာ”၏ နယ်ပယ်တွင် မည်သည့်အရာ ပါဝင်သနည်း။ ထိုအရာနှင့်ပတ်သက်၍ မည်သည့်အရာကို သင်တို့ နားလည်နိုင်သနည်း။ သင်တို့ စဉ်းစားသည့်အရာများသည် အလွန်အရေးအပါဆုံးသောအရာများ ဖြစ်သည်၊ ဘုရားသခင်ကို ယုံကြည်သည့်အခါတွင် လက်တွေ့လုပ်ဆောင်သင့်ပြီး “မည်သည့်အရာ”ဟူသည့် ဤစကား နယ်ပယ်အတွင်းတွင် ကျရောက်သည့် လူသားများက ပိုင်ဆိုင်သင့်ပေသည်။ သင်၏ နေ့စဉ် အသက်တာတွင် သင် ထိတွေ့ဆက်ဆံလာရသည့် မည်သည့်အရာမဆို၊ သင်၏ အစွမ်းအစနှင့် သဘောပေါက်နားလည်နိုင်စွမ်းတို့က သင့်ကို သဘောပေါက်ခွင့်ပေးသည့် မည်သည့်အရာမဆို၊ အပြုသဘောဆောင်သည်ဟု သင်တို့ တွေးထင်သည့်မည်သည့်အရာမဆို၊ သမ္မာတရားနှင့် နီးစပ်ပြီး ကိုက်ညီသည်ဟု သင် တွေးထင်သည့် မည်သည့်အရာမဆို၊ အပြုသဘောဆောင်သည့် အရာများ၏ လက်တွေ့ကျမှုဖြစ်သည်ဟု သင် တွေးထင်ပြီး ဘုရားသခင်၏ ရည်ရွယ်ချက်များနှင့် ကိုက်ညီသည်ဟု သင် တွေးထင်သည့် မည်သည့်အရာမဆိုသည် ဤနှစ်ကာလများအတောအတွင်းတွင် ဘုရားသခင်နောက်လိုက်ပြီး သင်၏ တာဝန်ကို ထမ်းဆောင်နေစဉ် သင် အသက်ရှင်နေထိုင်နေခဲ့သည့် အရာများဖြစ်သည်။ ထို့ကြောင့် ငါတို့ ထိုအရာများကို ဖော်ထုတ်ပြီး မိတ်သဟာယပြု၍ရသည်။ သင်တို့ စဉ်းစားနိုင်သည့်အရာမှာ မည်သည့်အရာများ ဖြစ်သနည်း။ (ဘုရားသခင်ကို ကျွန်ုပ်၏ ယုံကြည်မှုတွင် ဘုရား၏ ကယ်တင်ခြင်းကို ရရှိရန်အလို့ငှာ ကျွန်ုပ်သည် ဆင်းရဲဒုက္ခခံ၊ အဖိုးအခပေးပြီး ကျွန်ုပ်၏ တာဝန်တွင် ရလဒ်များရရှိရန်သာ လိုအပ်သည်ဟု ထင်ပါသည်။) ဤအမြင်သည် အပြုသဘောဆောင်သောအရာအဖြစ် သင် မှတ်ယူသည့် တစ်စုံတစ်ရာ ဖြစ်သည်။ သို့ဆိုလျှင် ဤအမြင်နှင့် ပေါလု၏ အမြင်ကြားတွင် ခြားနားမှုမှာ အဘယ်နည်း။ အနှစ်သာရက အတူတူပင် မဟုတ်လော။ (အတူတူပင် ဖြစ်ပါသည်။) အနှစ်သာရက အတူတူပင် ဖြစ်သည်။ ဤအမြင်၏ အနှစ်သာရသည် စိတ်ကူးတစ်ခုသာ ဖြစ်သည် မဟုတ်လော။ (ဟုတ်ပါသည်။) နှစ်ကာလများအတောအတွင်းတွင် ဤစိတ်ကူးဖြင့်လည်းကောင်း၊ မှန်ကန်သည်ဟု သင် ထင်မြင်သည့်အရာဖြင့်လည်းကောင်း သင် အသက်ရှင်နေထိုင်ပြီး ဖြစ်သည်။ ဘုရားသခင်ကို ယုံကြည်ရန် သင်၏ တာဝန်ကို ထမ်းဆောင်ပြီး အသင်းတော် အသက်တာကို အသက်ရှင်နေထိုင်ရန် ဤအရာပေါ်သို့လည်း သင် မှီခိုပြီးဖြစ်သည်။ ဤသည်မှာ အခြေအနေတစ်ခု ဖြစ်သည်။ ပထမဦးစွာ သင်၏ အတွေးများနှင့် အမြင်များက မှန်ကန်ခြင်း ရှိမရှိဆိုသည်နှင့် ထိုအရာများက ဘုရားနှုတ်ကပတ်တော်တွင် အခြေခံအကြောင်းရင်း ရှိမရှိဆိုသည်ကို သင် အတည်ပြုရန် လိုအပ်သည်။ ထိုအရာများက မှန်ကန်ကြောင်း၊ အခြေခံအကြောင်းရင်းတစ်ခုရှိကြောင်းနှင့် သင် လုပ်ဆောင်သည့်အရာက သမ္မာတရားကို လက်တွေ့လုပ်ဆောင်ခြင်း ဖြစ်ကြောင်း သင် တွေးထင်သော်လည်း အမှန်တွင် သင် မှားနေလျှင် ယင်းမှာ ယနေ့ ငါတို့၏ မိတ်သဟာယတွင် ဆွေးနွေးမည့်အရာ ဖြစ်သည်။

လူတို့ အသက်ရှင်နေထိုင်သည့်အရာ အတိအကျနှင့်ဆိုင်သည့် သမ္မာတရား၏ သွင်ပြင်လက္ခဏာနှင့် ပတ်သက်၍ အရိုးရှင်းဆုံးသော မိတ်သဟာယပြုရန် နည်းလမ်းမှာ လူတိုင်းနားလည်နိုင်သည့် အကြောင်းအရာဖြစ်သည့် ပေါလု၏ အခြေအနေနှင့် အစပြုရန်ဖြစ်ပြီး ထို့နောက် ထိုအရာကို သင်တို့၏ ကိုယ်ပိုင် အခြေအနေနှင့် ဆက်စပ်ရန် ဖြစ်သည်။ အဘယ်ကြောင့် ပေါလုအကြောင်း ပြောရသနည်း။ လူအများစုက ပေါလု၏ ဇာတ်လမ်းကို သိကြသည်။ သမ္မာကျမ်းစာထဲတွင် ပေါလုအကြောင်း မည်သည့် ဇာတ်လမ်းများ၊ အကြောင်းအရာများ ရှိသနည်း။ ဥပမာအနေဖြင့် မည်သည့်အရာများက ပေါလု၏ ကျော်ကြားသော အဆိုများဖြစ်သနည်း၊ သို့မဟုတ် မည်သည့်အရာတို့မှာ သူ၏ စရိုက်လက္ခဏာများ၊ ပင်ကိုစရိုက်နှင့် ပါရမီတို့ ဖြစ်သနည်း။ ငါ့ကို ပြောလော့။ (ပေါလုသည် တရားနှင့်ဆိုင်သည့် ပါရဂူဖြစ်သော ဂါမလျေလ၏ သင်ကြားလေ့ကျင့်ပေးခြင်းခံခဲ့ရသည်။ ယင်းမှာ သူ့အတွက် နာမည်ကောင်းတစ်ခုဖြစ်သည်၊ ဂုဏ်သတင်းကြီးသော တက္ကသိုလ်တစ်ခုမှ ဘွဲ့ရခြင်းနှင့် တူညီသည်။) ခေတ်သစ် ဝေါဟာရအရ ပေါလုသည် ဂုဏ်သတင်းကြီးသည့် ဓမ္မပညာကျောင်းမှ ဘွဲ့ရခဲ့သော ဓမ္မပညာ ကျောင်းသားတစ်ဦး ဖြစ်သည်။ ဤသည်မှာ ပေါလု၏ နောက်ခံ၊ ပညာရေးအဆင့်၊ လူမှု အဆင့်အတန်းတို့နှင့် စပ်လျဉ်း၍ ပေါလုအကြောင်းကို အတော်အတန် ကိုယ်စားပြုသည့် ပထမဆုံး အကြောင်းအရာ ဖြစ်သည်။ ဒုတိယအကြောင်းအရာအနေဖြင့် ပေါလု၏ လူသိအများဆုံးသော အဆိုမှာ အဘယ်နည်း။ (“ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈)) ဤသည်မှာ သူ၏ အလုပ်များခြင်းအတွက် အရင်းခံအကြောင်း ဖြစ်သည်။ ခေတ်သစ်ဝေါဟာရအရ ပေါလုသည် ဆင်းရဲဒုက္ခခံပြီး အဖိုးအခပေးခဲ့သည်၊ အလုပ်လုပ်ပြီး ဧဝံဂေလိ ဟောပြောခဲ့သော်လည်း သူ၏ အရင်းခံအကြောင်းမှာ သရဖူတစ်ခု ရရှိရန်ဖြစ်သည်။ ဤသည်မှာ ဒုတိယ အကြောင်းအရာဖြစ်သည်။ သင် ဆက်ပြောနိုင်သည်။ (ပေါလုက “အသက်ရှင်သည့်အရာမှာ ခရစ်တော်ဖြစ်၏။ သေလျှင်မူကား၊ သာ၍အကျိုးရှိ၏။” (ဖိလိပ္ပိ သြဝါဒစာ ၁:၂၁)ဟု ပြောခဲ့ပါသည်။) ဤသည်မှာလည်း ပေါလု၏ ဂန္တဝင် အဆိုများထဲမှ တစ်ခုဖြစ်သည်။ ဤသည်မှာ တတိယ အကြောင်းအရာဖြစ်သည်။ အကြောင်းအရာသုံးခုကို ယခုတင် ငါ ဖော်ပြခဲ့သည်။ ပထမမှာ ပေါလုသည် တရားနှင့်ဆိုင်သည့် ပါရဂူဖြစ်သော ဂါမလျေလ၏ ကျောင်းသားတစ်ဦးဖြစ်သည်၊ မျက်မှောက်ခေတ် ဘွဲ့ရကျမ်းစာကျောင်းဆင်းတစ်ဦးနှင့် ညီမျှသည်။ သူသည် သာမန်လူများထက် သမ္မာကျမ်းစာအကြောင်းကို သေချာပေါက် သာ၍ နှံ့စပ်ခဲ့ပေသည်။ ပေါလုသည် ထိုသို့သော ကျောင်းတစ်ကျောင်းမှ ဘွဲ့ရခဲ့သဖြင့် ဓမ္မဟောင်းကျမ်းနှင့်ဆိုင်သော အသိပညာ ရှိခဲ့သည်။ ယင်းမှာ ပေါလုတွင်ရှိခဲ့သည့် ပညာရေးနောက်ခံ ဖြစ်သည်။ ထိုအရာက သူ၏ အနာဂတ် တရားဟောခြင်းနှင့် အသင်းတော်များကို ထောက်ပံ့ခြင်းတို့အား မည်သို့ လွှမ်းမိုးခဲ့သနည်း။ ထိုအရာတွင် အကျိုးကျေးဇူးအချို့ ရှိကောင်း ရှိခဲ့နိုင်သည်။ သို့သော် ထိခိုက်နစ်နာမှုတစ်ခုခုကို ထိုအရာက ဖြစ်စေခဲ့သလော။ (ဖြစ်စေခဲ့ပါသည်။) ဓမ္မပညာ သင်ကြားလေ့လာမှုက သမ္မာတရားနှင့် တန်းတူဖြစ်သလော။ (တန်းတူမဟုတ်ပါ။) ဓမ္မပညာ သင်ကြားလေ့လာခြင်းသည် ဟုတ်မှန်သယောင်ရှိသော်လည်း စင်စစ်မှားသော အရာသာဖြစ်သည်၊ အနှစ်မဲ့ သဘောတရားသာ ဖြစ်သည်။ လက်တွေ့ကျခြင်းမရှိပေ။ ဒုတိယအကြောင်းအရာမှာ အဘယ်နည်း။ (ပေါလုက “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈)ဟု ပြောခဲ့ပါသည်။) ပေါလုသည် ဤစကားများဖြင့် အသက်ရှင်ခဲ့သည်။ ယင်းတို့ဖြင့် သူ လိုက်စားအားထုတ်ခဲ့သည်။ သို့ဆိုလျှင် ထိုစကားများသည် သူ၏ ဆင်းရဲဒုက္ခခံရာတွင်၊ သူ ပေးခဲ့သည့် အဖိုးအခတွင် ပေါလု၏ ကြံရွယ်ချက်နှင့် ရည်မှန်းချက်ဖြစ်ခဲ့သည်ဟု ငါတို့ ပြောနိုင်မည်လော။ (ပြော၍ရနိုင်ပါမည်။) ရိုးရှင်းစွာ ပြောရလျှင် သူ၏ ကြံရွယ်ချက်မှာ ဆုလာဘ်ချီးမြှင့်ခံရဖို့ ဖြစ်သည်။ ယင်းမှာ ပြေးရမည့်လမ်းကို သူ ပြေးခဲ့သည်၊ သူ၏ အဖိုးအခကို သူ ပေးခဲ့ပြီး ဓမ္မသရဖူတစ်ခုအတွက် ထိုအရာများကို အပေးအယူလုပ်ရန် ကောင်းသော တိုက်လှန်ခြင်းကို သူ ပြုခဲ့သည်ဟု ဆိုလိုပေသည်။ ဤအရာက ပေါလု အားထုတ်လိုက်စားခဲ့သည့် နှစ်ကာလများသည် ဆုလာဘ်ချီးမြှင့်ခံရခြင်းနှင့် ဓမ္မသရဖူ ရရှိခြင်းအကြောင်းဖြစ်သည်ကို ပြသပေသည်။ ဤအရာက သူ၏ ကြံရွယ်ချက်နှင့် ရည်မှန်းချက် မဟုတ်ခဲ့လျှင် ထိုသို့သော ဆင်းရဲဒုက္ခကို သူ ကြုံကာ ထိုသို့သော အဖိုးအခကို ပေးနိုင်ခဲ့မည်လော။ သူ၏ ကိုယ်ပိုင် ကိုယ်ကျင့်တရား ကြန်အင်လက္ခဏာ၊ ရည်မှန်းချက်နှင့် လိုအင်ဆန္ဒများအားဖြင့် သူသည် လုပ်ဆောင်ခဲ့သည့် အလုပ်နှင့် ပေးခဲ့သည့် အဖိုးအခတို့ကို လုပ်ဆောင်ကာ ပေးနိုင်ခဲ့မည်လော။ (လုပ်နိုင်ခဲ့မည် မဟုတ်ပါ။) သခင်ယေရှုက သူ့ကို “ကမ္ဘာမြေပေါ်၌ ငါ အမှုပြုခဲ့ချိန်တွင် သင် ငါ့ကို နှိပ်စက်ညှဉ်းပန်းခဲ့သည်။ သင်ကဲ့သို့သော လူများသည် အပြစ်ပေးခံရကာ ကျိန်ဆဲခံရသည်။ သင် မည်သည့်အရာကို လုပ်ဆောင်သည်ဖြစ်စေ၊ ထိုသို့သော အမှားများအတွက် သင် မထေမိနိုင်ပါ။ သင် မည်သို့ နောင်တရသည်ဖြစ်စေ သင့်ကို ငါ ကယ်တင်လိမ့်မည် မဟုတ်”ဟု ကြိုတင်ပြောခဲ့သည်ဟု ယူဆကြည့်လော့။ ပေါလုတွင် မည်သည့် သဘောထားမျိုး ရှိခဲ့မည်နည်း။ (သူသည် ဘုရားသခင်ကို စွန့်ပစ်ကာ ယုံကြည်တော့မည် မဟုတ်ပေ။) ဘုရားသခင်ကို သူ ယုံကြည်မည် မဟုတ်သည်သာမက ဘုရားသခင်ကို ငြင်းပယ်ခဲ့ပေမည်။ သခင်ယေရှုက ခရစ်တော်ဖြစ်ကြောင်းနှင့် ကောင်းကင်ဘုံ၌ ဘုရားသခင်၏ တည်ရှိခြင်းကို ငြင်းပယ်ခဲ့ပေမည်။ ထို့ကြောင့် ပေါလုက မည်သည့်အရာဖြင့် အသက်ရှင်ခဲ့သနည်း။ သူသည် ဘုရားသခင်ကို စစ်မှန်ရိုးသားစွာ မချစ်ခဲ့သကဲ့သို့ သူသည် ဘုရားသခင်ကို ကျိုးနွံနာခံသည့်သူတစ်ဦး မဟုတ်ခဲ့ပေ။ ထို့ကြောင့် ဧဝံဂေလိ ဟောပြောရာတွင် အလွန်များသည့် ဆင်းရဲဒုက္ခများကို သူ အဘယ်ကြောင့် မဆုတ်မနစ် ဖြတ်ကျော်နိုင်ခဲ့သနည်း။ သူ၏ အဓိက အထောက်အပံ့မှာ ကောင်းချီးမင်္ဂလာများအတွက် သူ၏ အလိုဆန္ဒဖြစ်သည်ဟု ပြော၍သင့်လျော်ပေသည်။ ယင်းမှာ သူ့ကို ခွန်အားပေးခဲ့သည့်အရာ ဖြစ်သည်။ ထို့အပြင် ဒမာသက်လမ်းပေါ်တွင် ဘုရားသခင်၏ ကြီးမားသော အလင်းကို ပေါလု မြင်ခဲ့ချိန်တွင် သူ မျက်စိကန်းသွားခဲ့သည်။ သူသည် တစ်ကိုယ်လုံး တုန်လှုပ်လျက် မြေပေါ် မှောက်လျက်လဲသွားခဲ့သည်။ ဘုရားသခင်၏ ကြီးမြတ်ခြင်းနှင့် သူ၏ အံ့ဖွယ်ဖြစ်ခြင်းတို့ကို သူ ခံစားခဲ့ရပြီး သူ့ကို ဘုရားသခင် ရိုက်မည်ကို စိုးသောကြောင့် ဘုရားသခင်၏ တာဝန်ပေးစေခိုင်းချက်ကို မငြင်းဝံ့ခဲ့ပေ။ အခက်အခဲများ မည်မျှ ကြီးမားသည်ဖြစ်စေ ဧဝံဂေလိတရားကို သူ ဆက်ဟောခဲ့ရသည်။ သူသည် အားထုတ်မှု အရှိန်မလျော့ရဲခဲ့ပေ။ ယင်းမှာ ထိုအရာ၏ တစ်စိတ်တစ်ပိုင်းဖြစ်သည်။ သို့သော် ထိုအရာ၏ အကြီးမားဆုံးသော အပိုင်းမှာ ကောင်းချီးခံစားလိုသည့် သူ၏ လွန်ကဲသောဆန္ဒ ဖြစ်ခဲ့သည်။ ကောင်းချီးခံစားဖို့ ဆန္ဒမရှိဘဲ၊ ထိုမျှော်လင့်ချက် ရေးရေးမျှ မရှိဘဲ သူ လုပ်ခဲ့သည့်အတိုင်း လုပ်ဆောင်ခဲ့မည်လော။ သေချာပေါက် လုပ်ဆောင်ခဲ့မည် မဟုတ်ပေ။ တတိယအကြောင်းအရာမှာ ပေါလုသည် အသက်ရှင်သည့်အရာမှာ ခရစ်တော်ဖြစ်သည်ဟု သူ့အတွက် သက်သေခံခဲ့သည်။ ပထမဦးစွာ ပေါလု လုပ်ဆောင်ခဲ့သည့် အလုပ်ကို တစ်ချက်ကြည့်ကြစို့။ ပေါလုတွင် ဘာသာရေး အသိများစွာရှိခဲ့သည်။ သူ့ထံတွင် နာမည်သတင်းကျော်ကြားမှုတစ်ခုနှင့် အတန်အသင့် တစ်မူထူးခြားသော ပညာရေးနောက်ခံတစ်ခု ရှိခဲ့သည်။ သူသည် သာမန်လူစုများထက် သာ၍ ပညာနှံ့စပ်သည်ဟု ပြောနိုင်သည်။ ထို့ကြောင့် ဤအလုပ်ကို သူ လုပ်ဆောင်ရန် မည်သည့်အရာအပေါ် သူ အမှီပြုခဲ့သနည်း။ (သူ၏ ဆုကျေးဇူးများနှင့် ပါရမီများအပြင် သူ၏ သမ္မာကျမ်း အသိပညာတို့ ဖြစ်သည်။) အပြင်ပန်းအားဖြင့် သူသည် ဧဝံဂေလိ ဖြန့်နေပြီး သခင်ယေရှုကို သက်သေခံနေခဲ့နိုင်သော်လည်း သူသည် သခင်ယေရှု၏ နာမကိုသာ သက်သေခံခဲ့သည်။ သခင်ယေရှုသည် ဘုရားသခင်က ထင်ရှားပြီး အမှုပြုနေခြင်း ဖြစ်ကြောင်း၊ သခင်ယေရှုသည် ဘုရားသခင် ကိုယ်တိုင်ဖြစ်ကြောင်း သူ အမှန်တကယ် သက်သေမခံခဲ့ပေ။ ထို့ကြောင့် ပေါလုသည် အမှန်တကယ်တွင် မည်သူ့အတွက် သက်သေခံနေခဲ့သနည်း။ (သူ့ကိုယ်သူအတွက် သက်သေခံခဲ့ပါသည်။ သူက “ငါ အသက်ရှင်သည့်အရာမှာ ခရစ်တော်ဖြစ်၏၊ သေလျှင်မူကား သာ၍ အကျိုးရှိ၏”ဟု ပြောခဲ့ပါသည်။) သူ၏ စကားများက မည်သည့်အရာကို သွယ်ဝိုက်ညွှန်းဆိုသနည်း။ သခင်ယေရှုသည် ခရစ်တော်၊ သခင်နှင့် ဘုရားသခင် မဟုတ်ဘဲ သူသာ ခရစ်တော်၊ သခင်နှင့် ဘုရားသခင်ဖြစ်ကြောင်း ဖြစ်သည်။ ပေါလုသည် သူ၏ ရည်ရွယ်ချက်များနှင့် ရည်မှန်းချက်များကြောင့် ဤသို့ အလုပ်များကာ ဟောပြောနိုင်ခဲ့သည်။ သူ၏ ရည်မှန်းချက်မှာ အဘယ်နည်း။ သူ ဟောပြောသည့်သူများ သို့မဟုတ် သူ့စကားကို ကြားသောလူအားလုံးအား သူသည် ခရစ်တော်နှင့် ဘုရားသခင်အဖြစ် အသက်ရှင်ခဲ့ကြောင်း တွေးထင်စေရန် ဖြစ်သည်။ ဤသည်မှာ သွင်ပြင်လက္ခဏာတစ်ခုဖြစ်သည်။ သူ၏ ဆန္ဒများဖြင့် သူ အသက်ရှင်ခဲ့သည်။ ထို့အပြင် ပေါလု၏ အလုပ်သည် သူ၏ သမ္မာကျမ်းဆိုင်ရာ အသိပညာအပေါ် အခြေခံခဲ့သည်။ သူ၏ တရားဟောခြင်းနှင့် စကားများအားလုံးက သူ့တွင် သမ္မာကျမ်း အသိပညာရှိကြောင်း ပြသခဲ့သည်။ သူသည် သန့်ရှင်းသော ဝိညာဉ်တော်၏ အလုပ်နှင့် ဉာဏ်အလင်း ပေးခြင်းအကြောင်း သို့မဟုတ် သမ္မာတရား စစ်မှန်မှုများအကြောင်းကို မပြောခဲ့ပေ။ ဤအကြောင်းအရာများကို သူ၏ စာများတွင် မည်သည့်နေရာတွင်မျှ ရှာမတွေ့သကဲ့သို့ သူ့ထံတွင် ဤအတွေ့အကြုံမျိုး သေချာပေါက် မရှိပေ။ သူ၏ အလုပ်ရှိ မည်သည့်နေရာတွင်မျှ ပေါလုသည် သခင်ယေရှု ပြောဆိုခဲ့သည့် စကားများကို သက်သေမခံခဲ့ပေ။ ဥပမာအနေဖြင့် ဝန်ချခြင်းနှင့် နောင်တတရား လူတို့ လက်တွေ့လုပ်ဆောင်သင့်သည့် ပုံစံအတွက် သခင်ယေရှု၏ သွန်သင်မှုကို ကြည့်လော့ သို့မဟုတ် လူတို့ကို သခင်ယေရှုပြောခဲ့သည့် သွန်သင်မှုများနှင့်ဆိုင်သော စကားများစွာကို ကြည့်လော့။ ထိုအရာများကို ပေါလု လုံးဝ မဟောပြောခဲ့ပေ။ ပေါလု လုပ်ဆောင်ခဲ့သည့် မည်သည့်အရာကမျှ သခင်ယေရှု၏ စကားများနှင့် ပတ်သက်မှု တစ်ခုမျှ မရှိသကဲ့သို့ သူ ဟောပြောခဲ့သမျှမှာ သူ လေ့လာခဲ့သည့် ဓမ္မပညာဆိုင်ရာ သင်ကြားလေ့လာမှုနှင့် သဘောတရားမှ ဖြစ်သော အရာသာ ဖြစ်သည်။ ထိုဓမ္မပညာဆိုင်ရာ သင်ယူလေ့လာမှုနှင့် သဘောတရားတို့တွင် မည်သည့်အရာ ပါဝင်သနည်း။ လူတို့ ပေါင်းရုံးသုံးသပ်နိုင်သည့် လူသား အယူအဆများ၊ စိတ်ကူးများ၊ အတွေးအခေါ်များနှင့် ဆိုလိုချက်များ၊ အတွေ့အကြုံများနှင့် သင်ခန်းစာများ စသည်တို့ ဖြစ်သည်။ တိုတိုပြောရလျှင် ထိုအရာအားလုံးသည် လူသား တွေးခေါ်မှုမှ ဖြစ်ပေါ်ပြီး လူသား အတွေးများနှင့် အမြင်များကို ထင်ဟပ်သည်။ ယင်းတို့သည် သမ္မာတရားနှင့် ကိုက်ညီရန် မဆိုထားနှင့်၊ ထိုအရာတစ်ခုမျှ သမ္မာတရား မဟုတ်ပေ။ အားလုံးက သမ္မာတရားနှင့် ဆန့်ကျင်ပေသည်။

ပေါလု၏ ဥပမာကို ကြားပြီးနောက်တွင် သင့်ကိုယ်သင် သူနှင့် ယှဉ်ကြည့်လော့။ ငါတို့ ယနေ့ ပြောဆိုနေသည့် အကြောင်းအရာ ဖြစ်သည့် “လူတို့သည် ဘုရားသခင်ကို ၎င်းတို့ ယုံကြည်သည့် နှစ်ကာလများတစ်လျှောက်လုံးတွင် မည်သည့်အရာအားဖြင့် အသက်ရှင်ကြလေပြီနည်း”ဟူသည် နှင့်စပ်လျဉ်း၍ သင်၏ ကိုယ်ပိုင် အခြေအနေများနှင့် အပြုအမူများကို သင် သတိပြုမိသလော။ (ကျွန်ုပ်သည် မိသားစုတစ်စု လုံးဝ မရှိလျှင်၊ ဘုရားသခင်၏ တာဝန်ပေးစေခိုင်းချက်ကို လုံးဝ သစ္စာမဖောက်လျှင်၊ ကြီးမားသည့် စမ်းသပ်မှုများ ကျွန်ုပ်ထံ ရောက်လာသည့်အခါ ဘုရားသခင်ကို ညည်းညူခြင်း မပြုလျှင် အဆုံး၌ ဘုရားသခင်က ကျွန်ုပ်ကို သေခွင့်ပေးမည်မဟုတ်ဟု ကျွန်ုပ် ယုံကြည်သည့်အချက်ကို ထိုအရာက စဉ်းစားမိစေပါသည်။) ယင်းမှာ ဖြစ်ချင်သောအရာဖြင့် အသက်ရှင်ခြင်း ဖြစ်သည်။ ယင်းသည် ယနေ့ မိတ်သဟာယ၏ အကြောင်းအရာနှင့် နီးစပ်သလိုလိုရှိပြီး တကယ့် အခြေအနေတစ်ခုနှင့်လည်း သက်ဆိုင်ပေသည်။ ထိုအရာသည် လက်တွေ့ဘဝရှိ လက်တွေ့ကျသော လိုက်စားမှုအပေါ် အမြင်တစ်ခု ဖြစ်သည်။ အခြားတစ်ခုခု ရှိသေးသလော။ (ကျွန်ုပ်တွင် အမြင်တစ်ခု ရှိပါသည်။ ကျွန်ုပ်၏ ယုံကြည်ခြင်းတွင် ဘုရားသခင်နောက် အဆုံးထိ ကျွန်ုပ် လိုက်သရွေ့ ကောင်းချီးခံစားရဖို့နှင့် ကောင်းမွန်သည့် အဆုံးသတ်နှင့် ခရီးပန်းတိုင် ရရှိဖို့ သေချာသည်ဟု ကျွန်ုပ် ခံစားရပါသည်။) လူများစွာတို့တွင် ထိုသို့သော အမြင်တစ်ခု ရှိကြသည် မဟုတ်လော။ ထိုအရာသည် အခြေခံအားဖြင့် လူတိုင်း သဘောတူသလိုလိုရှိသည့် အမြင်တစ်ခု ဖြစ်သည်။ တစ်ဦးတစ်ယောက်တွင် မတူကွဲပြားသည့် အမြင်တစ်ခု ရှိသလော။ နားထောင်ကြစို့။ သင်တို့ထံ တစ်စုံတစ်ရာကို ငါ ထောက်ပြပြောဆိုမည်။ လူအချို့သည် ဘုရားသခင်ကို နှစ်ပေါင်းများစွာ ယုံကြည်ပြီး ၎င်းတို့၏ ကိုယ်ပိုင် တစ်ကိုယ်ရေ အတွေ့အကြုံများ၊ ဝိညာဉ်ရေးရာ စာအုပ်များကို ဖတ်ရှုခြင်းမှ ရရှိသည့် စိတ်ကူးများ သို့မဟုတ် အတွေ့အကြုံတစ်မျိုးမျိုးနှင့် ဥပမာအချို့ကို အခြေခံ၍ ဝိညာဉ်ရေးရာ ပြည့်ဝလာဖို့ရန်အလို့ငှာ ဘုရားသခင်ကို ယုံကြည်သူများ မည်သို့ ပြုမူသင့်သည်၊ သမ္မာတရားကို လက်တွေ့လုပ်ဆောင်ရန် ၎င်းတို့ မည်သို့ ပြုမူသင့်သည် စသည်တို့ကဲ့သို့သော လက်တွေ့လုပ်ဆောင်မှုနှင့် ဆက်စပ်သည့် လုပ်နည်းကိုင်နည်းအချို့ကို ပေါင်းရုံးကြသည်။ ၎င်းတို့ လုပ်ဆောင်သည့်အရာက သမ္မာတရားကို လက်တွေ့လုပ်ဆောင်ခြင်း ဖြစ်ကြောင်းနှင့် ဤအရာများကို လုပ်ဆောင်ခြင်းအားဖြင့် ဘုရားသခင်၏ ရည်ရွယ်ချက်များကို ၎င်းတို့ ဖြည့်ဆည်းနိုင်သည်ဟု တွေးထင်ကြသည်။ ဥပမာအနေဖြင့် လူအချို့သည် နာမကျန်းဖြစ်ခြင်းကို ခံစားရသည့်အခါ ဤကိစ္စရပ်က ဘုရားသခင်၏ ရည်ရွယ်ချက်နှင့် သမ္မာတရားကို ရှာဖွေခြင်း လိုအပ်သည်။ ဤသည်မှာ ဘုရားသခင်ကို ယုံကြည်သူများ သိရှိသင့်သည့် အခြေခံအကျဆုံးသော အရာများထဲမှတစ်ခု ဖြစ်သည်။ သို့ရာတွင် ၎င်းတို့ မည်သို့ လက်တွေ့လုပ်ဆောင်ကြသနည်း။ ၎င်းတို့က “ဒီရောဂါကို ဘုရားသခင်က စီစဉ်ညွှန်ကြားထားတာပါ။ ယုံကြည်ခြင်းနဲ့ ကျွန်တော် အသက်ရှင်ရမယ်။ ဒါကြောင့် ကျွန်တော် ဆေးသောက်မှာ မဟုတ်ဘူး။ ဆေးတွေအထိုးခံမှာ မဟုတ်ဘူး။ ဒါမှမဟုတ် ဆေးရုံကို သွားမှာမဟုတ်ဘူး။ ကျွန်တော့်ရဲ့ ယုံကြည်ခြင်းကို ခင်ဗျား ဘယ်လိုထင်သလဲ။ အားကောင်းတယ် မဟုတ်လား”ဟု ပြောကြသည်။ ဤလူစားမျိုးတွင် ယုံကြည်ခြင်း ရှိသလော။ (ရှိပါသည်။) သင်တို့သည် ဤအမြင်ကို သဘောတူကြပြီး ဤသည်မှာလည်း သင်တို့၏ လက်တွေ့လုပ်ဆောင်မှု ဖြစ်သည်။ သင် နာမကျန်းဖြစ်လျှင် ဆေးထိုးမခံခြင်း၊ ဆေးမသောက်ခြင်း သို့မဟုတ် ဆရာဝန်ဆီ မသွားခြင်းသည် ဘုရားသခင်၏ ရည်ရွယ်ချက်များကို ဖြည့်ဆည်းရန် သမ္မာတရားကို လက်တွေ့လုပ်ဆောင်ခြင်းနှင့် ညီမျှသည်ဟု သင်တို့ တွေးထင်ကြသည်။ ထို့ကြောင့် ဤသည်မှာ သမ္မာတရားကို လက်တွေ့လုပ်ဆောင်ခြင်းဖြစ်သည်ဟု မည်သည့်အခြေခံအကြောင်းရင်းပေါ်တွင် သင်တို့ ပြောဆိုကြသနည်း။ ဤနည်းအားဖြင့် လက်တွေ့လုပ်ဆောင်သည်မှာ မှန်ကန်သလော။ အခြေခံအကြောင်းရင်းမှာ အဘယ်နည်း။ မှန်ကန်ကြောင်း အတည်ပြုထားသည်ကို သင်တို့ မြင်ပြီးပြီလော။ သင်တို့ မသေချာပေ။ ဤအရာက သမ္မာတရားနှင့် အညီ ဟုတ်မဟုတ်ဟူသည်ကို သင် မသိသည့်အတွက် ဤနည်းအားဖြင့် လက်တွေ့လုပ်ဆောင်ခြင်းကို သင် အဘယ်ကြောင့် မရမက လုပ်ဆောင်သနည်း။ သင် နာမကျန်းဖြစ်လျှင် သင်သည် ဘုရားသခင်ထံ ဆုတောင်းခြင်း၊ ဆေးထိုးမခံခြင်း၊ ဆေးမသောက်ခြင်း၊ ဆရာဝန်ကို မပြခြင်းအား မဆုတ်မနစ်သာ လုပ်ဆောင်ပြီး ဤနာမကျန်းမှုကို ဖယ်ရှားပေးရန် ဘုရားသခင်ထံ တောင်းလျှောက်ရင်း သို့မဟုတ် သင့်ကိုယ်သင် ဘုရားသခင် ပြုသမျှကိုခံရင်း ဘုရားသခင်အပေါ် အတွင်းကျိတ်သာ မှီခိုကာ ဆုတောင်းလေသည်။ ဤသို့ လက်တွေ့လုပ်ဆောင်ခြင်းသည် မှန်ကန်သလော။ (မမှန်ပါ။) ယခုမှသာ ထိုအရာ မမှန်ကန်ကြောင်း သင်တို့ စဉ်းစားမိသလော သို့မဟုတ် ယခင်က မမှန်ကန်ခဲ့ကြောင်း သင် သဘောပေါက်ခဲ့သလော။ (အတိတ်တွင် ကျွန်ုပ် နာမကျန်းဖြစ်ခဲ့ချိန်တွင် ဆရာဝန် ပြခြင်း သို့မဟုတ် ဆေးသောက်ခြင်းသည် အပြင်ပန်း နည်းလမ်းတစ်ခုဖြစ်ကြောင်းနှင့် ဤသည်မှာ ယုံကြည်မှုကင်းမဲ့ခြင်းကို ဖော်ပြချက်တစ်ခုဖြစ်ကြောင်း ကျွန်ုပ် ခံစားခဲ့သည်။ ထို့ကြောင့် ထိုကိစ္စရပ်ကို ကိုင်တွယ်ရန် ဆုတောင်းခြင်း သို့မဟုတ် အခြားနည်းလမ်းများအပေါ် မှီခိုနေခဲ့သည်။) ဤအရာက ဘုရားသခင်သည် သင့်ကို ရောဂါတစ်ခု ပေးပြီး သင်က ထိုနာမကျန်းမှုကို ကုသလျှင် ဘုရားသခင်ကို သင် သစ္စာဖောက်ခြင်းဖြစ်ပြီး သင့်အတွက် ဘုရားသခင်၏ အစီအစဉ်များကို ကျိုးနွံနာခံမှုမရှိခြင်း ဖြစ်သည်ဟု သွယ်ဝိုက်ညွှန်းဆိုသလော။ (ယင်းမှာ ကျွန်ုပ်၏ ရှုထောင့်အမြင်ဖြစ်ခဲ့သည်။) ထို့ကြောင့် ဤအမြင်သည် မှန်ကန်သည်ဟု သင်တို့ တွေးထင်သလော၊ သို့မဟုတ် မှားယွင်းသည်ဟု သင်တို့ တွေးထင်သလော။ သို့မဟုတ် သင်တို့ စိတ်ရှုပ်ထွေးဆဲဖြစ်ပြီး မှန်သည်လော၊ မှားသည်လောဟူသည်ကို မသိဘဲ ရှိကြကာ အမှန်တွင်တော့ ယင်းမှာ သင် အမြဲ ပြုမူခဲ့သည့်ပုံဖြစ်ပြီး မှားသည်ဟု အခြားမည်သူကမျှ မပြောခဲ့သကဲ့သို့ ထိုအရာနှင့်ပတ်သက်၍ သင် လိပ်ပြာမလုံ မဖြစ်ခဲ့သောကြောင့် ထိုသို့ သင် ဆက်လက်တွေ့လုပ်ဆောင်နေခဲ့သည်ဟု တွေးထင်ကြသလော။ (ကျွန်ုပ် ဤသို့ အမြဲ လက်တွေ့လုပ်ဆောင်ခဲ့ပြီး အထူးသဖြင့် မည်သည့်အရာကိုမျှ မခံစားခဲ့ရပါ။) သို့ဆိုလျှင် ဤအရာကို လုပ်ဆောင်ခြင်းနှင့်ပတ်သက်၍ သင်တို့ အနည်းငယ် စိတ်ရှုပ်ထွေးကြပါသလော။ သင် မှန်သည်ဖြစ်စေ၊ မှားသည်ဖြစ်စေ ဘေးဖယ်ထားလိုက်ကြစို့။ သို့သော် အနည်းဆုံးအနေဖြင့် တစ်ခုသောအရာကို ငါတို့ သေချာနိုင်သည်။ ယင်းမှာ ဤကဲ့သို့ လက်တွေ့လုပ်ဆောင်ခြင်းက သမ္မာတရားနှင့် မကိုက်ညီခြင်း ဖြစ်သည်။ အဘယ်ကြောင့်ဆိုသော် ထိုအရာသည် သမ္မာတရားနှင့် အမှန်တကယ် ကိုက်ညီလျှင် မည်သည့် စည်းမျဉ်းကို သင် လိုက်လျှောက်နေခဲ့ပြီး မည်သည့် စည်းမျဉ်း နယ်ပယ်အောက်တွင် ထိုသို့သော လက်တွေ့လုပ်ဆောင်မှု အကျုံးဝင်သည်ဟူသည်ကို သင် အနည်းဆုံး သိသင့်ပေသည်။ သို့ရာတွင် ထိုအရာကို ငါတို့ ယခုကြည့်သည့်အခါ လူတို့သည် မိမိတို့ကိုယ်ပိုင် စိတ်ကူးများပေါ် အခြေခံ၍ ဤကဲ့သို့ ပြုမူဆောင်ရွက်ကြသည်ကို ငါတို့ မြင်ရသည်။ ဤသည်မှာ ၎င်းတို့က မိမိတို့ကိုယ်ကို ထားရှိသည့် ချုပ်ချယ်မှု ဖြစ်သည်။ ထို့အပြင် လူတို့သည် ၎င်းတို့ မကျန်းမာသည့်အခါ ဤအရာကို လုပ်ဆောင်သင့်သည်ဟု တွေးလျက် မိမိတို့၏ကိုယ်ပိုင် စိတ်ကူးများပေါ် အခြေခံ၍ ဤအရာကို မိမိတို့အတွက် စံနှုန်းတစ်ခုအဖြစ် ဤအရာကို ချမှတ်ကြသော်လည်း ဘုရားသခင် တောင်းဆိုသည့်အရာ သို့မဟုတ် ဆိုလိုသည့်အရာ အတိအကျကို ၎င်းတို့ မသိကြပေ။ ၎င်းတို့သည် ဤသို့ ပြုမူဆောင်ရွက်ခြင်းမှ မည်သည့်ရလဒ်ထွက်လာလိမ့်မည်ကို မသိဘဲ မိမိတို့ကိုယ်တိုင် စိတ်ကူးပြီး ဆုံးဖြတ်သည့် နည်းလမ်းတစ်ခုအတိုင်းသာ ပြုမူဆောင်ရွက်ကြလေသည်။ လူတို့သည် ဤအခြေအနေတွင် ရှိသည့်အခါ မည်သည့်အရာဖြင့် အသက်ရှင်နေထိုင်ကြသနည်း။ (၎င်းတို့၏ ကိုယ်ပိုင် စိတ်ကူးများဖြင့် ဖြစ်သည်။) ဤစိတ်ကူးများအတွင်းတွင် အယူအဆတစ်ခု ရှိသလော။ ၎င်းတို့၏ အယူအဆသည် အဘယ်နည်း။ (ဤနည်းအားဖြင့် လက်တွေ့လုပ်ဆောင်ခြင်းအားဖြင့် ဘုရားသခင်၏ လက်ခံမှုကို ၎င်းတို့ ရရှိနိုင်ခြင်း ဖြစ်သည်။) ဤသည်မှာ အယူအဆတစ်ခု ဖြစ်သည်။ ဤသည်မှာ ကိစ္စရပ်အပေါ် မှန်ကန်သော သိနားလည်မှု ဖြစ်သလော။ (မဟုတ်ပါ။) ဤတွင် အဓိပ္ပာယ်ဖွင့်ဆိုချက်နှင့် ရလဒ်တစ်ခု ရှိသည်။ သင်သည် ထိုသို့သော အယူအဆနှင့် ထိုသို့သော စိတ်ကူးများဖြင့် အသက်ရှင်နေထိုင်သည့်အခါ သမ္မာတရားကို သင် လက်တွေ့လုပ်ဆောင်နေခြင်း မဟုတ်ပေ။

ဤအချိန်တွင် သင်တို့သည် “လူများ အသက်ရှင်ဖို့ အမှီပြုသည့်အရာ အတိအကျမှာ အဘယ်နည်း”ဟူသည့် အကြောင်းအရာအပေါ် အတန်အသင့် အတိုင်းအတာတစ်ခု တွေးဆပြီး ဖြစ်လိမ့်မည်ဖြစ်ကာ ဤအကြောင်းအရာနှင့်ပတ်သက်၍ မည်သည့်အရာကို မိတ်သဟာယပြုလိမ့်မည်ကို အနည်းနှင့်အများ သိကြပေသည်။ ထို့ကြောင့် အခြေအနေ အမျိုးအစား အနည်းငယ်အကြောင်းကို ပြောဆိုဆွေးနွေးကြစို့။ သင်တို့ သေချာစွာ နားထောင်ပြီး နားထောင်နေရင်း ချင့်ချိန်စဉ်းစားကြလော့။ ဤချင့်ချိန်စဉ်းစားခြင်း၏ ရည်မှန်းချက်မှာ အဘယ်နည်း။ ငါပြောသည့် အခြေအနေများကို သင်၏ ကိုယ်ပိုင် အခြေအနေများနှင့် ယှဉ်ကြည့်ရန်၊ ယင်းတို့ကို သဘောပေါက်ရန်နှင့် သင်တို့တွင် ထိုအခြေအနေမျိုးနှင့် ပြဿနာမျိုးတို့ ရှိသည်ကို သိရှိရန်အပြင် ထို့နောက် သမ္မာတရားနှင့် လုံးဝ ဆက်စပ်ခြင်းမရှိသည့် အမျိုးမျိုးသောအရာများဖြင့် အသက်ရှင်မည့်အစား သမ္မာတရားဖြင့် အသက်ရှင်ရန် ကြိုးပမ်းရင်း ယင်းတို့ကို ဖြေရှင်းဖို့ သမ္မာတရားကို ရှာဖွေရန်ဖြစ်သည်။ “လူများ အသက်ရှင်ဖို့ အမှီပြုသည့်အရာ အတိအကျမှာ အဘယ်နည်း”ဟူသည်မှာ အမှုအရာများစွာ ပါဝင်ပတ်သက်သည့် အကြောင်းအရာတစ်ခု ဖြစ်သည်။ ထို့ကြောင့် ဆုကျေးဇူးများဖြင့် အစပြုကြစို့။ လူအချို့သည် ရှင်းလင်းစွာနှင့် ကျလောက်အောင် စကားပြောနိုင်ကြသည်။ ၎င်းတို့သည် လူတို့နှင့် လျှာသွက်အာသွက် စကားပြောပြီး ဆက်ဆံနိုင်ကြသည်၊ ကျလောက်အောင် အပြောကောင်းကြပြီး အထူးသဖြင့် မြန်မြန်ဆန်ဆန် စဉ်းစားတွေးခေါ်နိုင်ကြသူများ ဖြစ်သည်။ အခြေအနေတိုင်းတွင် မည်သည့်အရာ ပြောရမည်ကို ၎င်းတို့ အတိအကျ သိကြသည်။ ဘုရားအိမ်တော်တွင် ၎င်းတို့သည် မိမိတို့၏ ကျလောက်အောင် အပြောကောင်းခြင်းများနှင့် ဉာဏ်ထက်မှုများဖြင့် မိမိတို့၏တာဝန်များကိုလည်း ထမ်းဆောင်ကြသည်။ ၎င်းတို့၏ အတုအယောင်၊ ချိုသော စကားများက သာမန် ပြဿနာများကို ပြဿနာမဟုတ်သည့် အရာများအဖြစ်သို့ ပြောင်းလဲလိုက်ကြသည်။ ၎င်းတို့သည် ပြဿနာများစွာကို ဖြေရှင်းနိုင်ပုံရကြသည်။ လူ့အဖွဲ့အစည်းတွင် ၎င်းတို့၏ အတွေ့အကြုံနှင့်လည်းကောင်း ၎င်းတို့၏ ထိုးထွင်းသိမြင်နိုင်မှုတို့နှင့်လည်းကောင်း ပူးတွဲလျက် ၎င်းတို့၏ ထက်မြက်သောဉာဏ်များဖြင့် ၎င်းတို့ထံ ဖြစ်ပျက်သည့် သာမန်အမှုအရာတစ်ခုခုနှင့်ပတ်သက်၍ မည်သည့်အရာ ဖြစ်နေသည်ကို ၎င်းတို့ မြင်နိုင်ကြသည်။ ပြဿနာကို ဖြေရှင်းရန် ၎င်းတို့ထံမှ စကားအနည်းငယ်သာ လိုသည်။ အခြားသူတို့က “သူတို့က အမှုအရာတွေကို အရမ်းကို လွယ်လွယ်ကူကူ ကိုင်တွယ်ဖြေရှင်းနိုင်ကြတယ်။ ငါက ဘာလို့ မဖြေရှင်းနိုင်ရတာလဲ”ဟု တွေးလျက် ၎င်းတို့ကို လေးစားကြသည်။ ၎င်းတို့သည်လည်း မိမိတို့ကိုယ်ကို အလွန် အားရကျေနပ်ကြပြီး “ကြည့်ပါ၊ ဘုရားသခင်က ငါ့ကို ဒီလိုအပြောကောင်းပြီး အာသွက်လျှာသွက်ဖြစ်တာ၊ ဒီလိုပါးနပ်တဲ့ဉာဏ်၊ ဒီလိုထိုးထွင်းအမြင်နဲ့ မြန်မြန်ဆန်ဆန် တုံ့ပြန်နိုင်စွမ်းကို ပေးခဲ့တယ်။ ဒါကြောင့် ငါ မကိုင်တွယ်နိုင်တဲ့အရာ တစ်ခုမှမရှိဘူး”ဟု တွေးထင်ကြလေသည်။ ဤသည်မှာ ပြဿနာ ဖြစ်ပေါ်သည့်နေရာ ဖြစ်သည်။ အာသွက်လျှာသွက်ရှိပြီး ဉာဏ်ထက်သော တစ်စုံတစ်ဦးသည် တာဝန်အချို့ကို ထမ်းဆောင်ရန် မိမိ၏ ပါရမီနှင့် အစွမ်းအစအချို့ကို အသုံးပြုကောင်းပြုနိုင်ပြီး မိမိတို့တာဝန်ကို ထမ်းဆောင်သည့် လမ်းကြောင်းတွင် အချို့သော ပြဿနာများကို ၎င်းတို့ ဖြေရှင်းကြသော်လည်း သို့မဟုတ် ဘုရားအိမ်တော်အတွက် အမှုအရာ အနည်းငယ်ကို လုပ်ဆောင်ကြသော်လည်း ၎င်းတို့ လုပ်ဆောင်သည့်အရာရာတိုင်းကို သင် အသေးစိတ် ဆန်းစစ်လျှင် ၎င်းတို့ လုပ်ဆောင်သည့်အရာတိုင်းက သမ္မာတရားနှင့် ကိုက်ညီခြင်း ရှိမရှိ၊ သမ္မာတရား စည်းမျဉ်းများနှင့် ကိုက်ညီခြင်း ရှိမရှိ၊ ပြီးလျှင် ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်ခြင်း ရှိမရှိဆိုသည်တို့နှင့် စပ်လျဉ်း၍ မေးခွန်းတစ်ခုဖြင့်သာ သင် ကျန်ရစ်မည်ဖြစ်သည်။ ထိုသို့သော လူများသည် မကြာခဏ သမ္မာတရားကို သို့မဟုတ် သမ္မာတရားနှင့်အညီ မည်သို့ ပြုမူဆောင်ရွက်ရမည်ကို နားမလည်ကြပေ။ သို့တိုင်အောင် မိမိတို့တာဝန်များကို ထမ်းဆောင်ကြဆဲဖြစ်သည်။ သို့ရာတွင် မိမိတို့တာဝန်များကို မည်မျှ ကောင်းစွာ ထမ်းဆောင်ကြသည်ဖြစ်စေ၊ ၎င်းတို့ မှီခိုသည့်အရာမှာ အဘယ်နည်း။ မိမိတို့တာဝန်များကို ၎င်းတို့ ထမ်းဆောင်ခြင်း ဇာစ်မြစ်နှင့်ဆိုင်သော အချက်မှာ အဘယ်နည်း။ ၎င်းတို့ တွေးခေါ်မှု၊ ထိုးထွင်းအမြင်နှင့် ကျလောက်အောင် အပြောကောင်းခြင်းတို့ ဖြစ်သည်။ သင်တို့ထဲတွင် ဤကဲ့သို့သောသူတစ်ဦးတလေ ရှိသလော။ (ရှိပါသည်။) မိမိ၏ ဉာဏ်၊ မြင့်မားသည့် ဉာဏ်ရည်ဉာဏ်ကဲ သို့မဟုတ် လျှာသွက်အာသွက်ဖြင့် အသက်ရှင်သောလူသည် မိမိ လုပ်ဆောင်သည့်အရာက သမ္မာတရား စည်းမျဉ်းများနှင့် ညီခြင်း ရှိမရှိဟူသည်ကို သိသလော။ (မသိပါ။) သင်တို့ ပြုမူဆောင်ရွက်သည့်အခါ စည်းမျဉ်းများ ရှိကြသလော။ သို့မဟုတ် နောက်တစ်နည်းဖြင့် ပြောရလျှင် သင်တို့ ပြုမူဆောင်ရွက်သည့်အခါ စာတန်ဆန်သော အတွေးအခေါ်များဖြင့်၊ သင်၏ ကိုယ်ပိုင် ဉာဏ်ထက်မှုများဖြင့်၊ သင်၏ ကိုယ်ပိုင် အသိဉာဏ်နှင့် ဉာဏ်ပညာတို့ဖြင့် သင် လုပ်ဆောင်သလော သို့မဟုတ် ဘုရားနှုတ်ကပတ်တော်များနှင့် သမ္မာတရား စည်းမျဉ်းများအတိုင်း သင် ထိုသို့ လုပ်ဆောင်သလော။ သင်တို့သည် စာတန်ဆန်သော အတွေးအခေါ်များဖြင့်၊ သင်၏ ကိုယ်ပိုင် နှစ်သက်မှုများ၊ စိတ်ကူးများဖြင့် အမြဲ ပြုမူဆောင်ရွက်နေလျှင် သင်၏ လုပ်ရပ်များအတွက် စည်းမျဉ်းတစ်ခုမျှ မရှိပေ။ သို့ရာတွင် သင်သည် သမ္မာတရားကို ရှာဖွေနိုင်ပြီး ဘုရားနှုတ်ကပတ်တော်များအတိုင်း၊ သမ္မာတရား စည်းမျဉ်းများအတိုင်း ပြုမူဆောင်ရွက်နိုင်လျှင် ယင်းမှာ စည်းမျဉ်းများဖြင့် ပြုမူဆောင်ရွက်ခြင်း ဖြစ်သည်။ ယခု သင်တို့ ပြောဆို၊ ပြုမူပုံတွင် သမ္မာတရားနှင့် ဆန့်ကျင်သည့်အရာ တစ်ခုခု ရှိသလော။ စည်းမျဉ်းများကို သင်တို့ ဆန့်ကျင်နေသလော။ သင်တို့ ဆန့်ကျင်မိသည့်အခါ ထိုအရာကို သင်တို့ သိကြသလော။ (တစ်ခါတစ်ရံ သိပါသည်။) ထိုအချိန်များတွင် မည်သည့်အရာကို သင်တို့ လုပ်ဆောင်ကြသနည်း။ (ဘုရားသခင်ထံ ကျွန်ုပ်တို့ ဆုတောင်းကြသည်၊ နောင်တရရန် ကျွန်ုပ်တို့၏ သန္နိဋ္ဌာန်ကို အားကောင်းစေကြပြီး ထိုသို့ မည်သည့်အခါတွင်မျှ တစ်ဖန် ပြုမူမည်မဟုတ်တော့ဟု ဘုရားသခင်ထံ ကျိန်ဆိုကြသည်။) ပြီးလျှင် နောက်တစ်ကြိမ် သင့်ထံ အလားတူတစ်စုံတစ်ရာ ဖြစ်ပျက်သည့်အခါ ထိုသို့ သင် ပြုမူဆောင်ရွက်ပြီး သင်၏ သန္နိဋ္ဌာန်ကို တစ်ဖန် အားကောင်းစေသလော။ (ဟုတ်ပါသည်။) သင့်ထံ အမှုအရာများ ဖြစ်ပျက်သည့်အခါတိုင်းတွင် သင်၏ အလိုဆန္ဒကို အားကောင်းအောင် လုပ်ခြင်းကို အမြဲ ပြန်လည်လုပ်ဆောင်သည်။ ကောင်းပြီ၊ သင်၏ အလိုဆန္ဒ အားကောင်းသည်နှင့်တစ်ပြိုင်နက် သမ္မာတရားကို သင် အမှန်တကယ် လက်တွေ့လုပ်ဆောင်သလော။ စည်းမျဉ်းများဖြင့် သင် အမှန်တကယ် ပြုမူဆောင်ရွက်သလော။ သင်တို့အဖို့ ထိုအရာသည် ရှင်းလင်းသလော။ များစွာသော လူတို့သည် ၎င်းတို့ထံ အမှုအရာများ ဖြစ်ပျက်သည့်အခါ သမ္မာတရားကို မရှာဖွေကြဘဲ မိမိတို့၏ မဖြစ်စလောက် အကြံအဖန်များဖြင့်၊ မိမိတို့၏ ဆုကျေးဇူးများဖြင့် အသက်ရှင်ကြသည်။ ပခုံးထက်က ခေါင်းကောင်းခြင်းနှင့် စကားအဆင်ချောချော ပြောတတ်ခြင်းတို့ကဲ့သို့ ဆုကျေးဇူးမျိုး တစ်ခုတည်းသာ ရှိသလော။ ဆုကျေးဇူးများဖြင့် အသက်ရှင်ခြင်းသည် အခြားမည်သို့ ထင်ရှားသနည်း။ ဥပမာအားဖြင့် လူအချို့သည် သီချင်းဆိုရသည်ကို အလွန်နှစ်သက်ကြပြီး နှစ်ကြိမ် သုံးကြိမ်နားထောင်ပြီးနောက်တွင် သီချင်းတစ်ပုဒ်လုံးကို သီဆိုနိုင်ကြသည်။ ထို့ကြောင့် ဤကဏ္ဍတွင် ၎င်းတို့ တာဝန်များရှိကြပြီး ဤတာဝန်ကို ဘုရားသခင်က ၎င်းတို့ကို ပေးထားခြင်းဖြစ်သည်ဟု တွေးထင်ကြသည်။ ဤခံစားချက်သည် မှန်ကန်ပြီး တိကျသည်။ နှစ်ကာလများတစ်လျှောက်တွင် ၎င်းတို့သည် ဓမ္မတေးသီချင်းများစွာကို သင်ယူလေ့လာကြပြီး ၎င်းတို့ သာ၍ သီဆိုလေ၊ သာ၍တော်လေ ဖြစ်ကြသည်။ သို့ရာတွင် ၎င်းတို့ မသိသည့် ပြဿနာတစ်ခု ရှိသည်။ ထိုအရာမှာ အဘယ်နည်း။ ၎င်းတို့၏ သီဆိုမှုက ပိုကောင်းသည်ထက် ကောင်းပြီး ဤဆုကျေးဇူးကို မိမိတို့၏ အသက်အဖြစ် ၎င်းတို့ မှတ်ယူကြလေသည်။ ဤသည်မှာ မှားယွင်းသည် မဟုတ်လော။ ၎င်းတို့သည် မိမိတို့၏ ဆုကျေးဇူးဖြင့် နေ့စဉ်နေ့တိုင်း အသက်ရှင်ကြပြီး နေ့စဉ် ဓမ္မတေးသီချင်းများကို သီဆိုကြသည့်အခါတွင် အသက်ကို ရရှိပြီးဖြစ်သည်ဟု ၎င်းတို့ ယုံကြည်ကြသော်လည်း ဤသည်မှာ အတွေးမှားတစ်ခုသာ ဖြစ်သည် မဟုတ်လော။ သင်သည် သီဆိုခြင်းဖြင့် တို့ထိခံရလျှင်ပင် အခြားသူများက ထိုသီဆိုခြင်းကို မွေ့လျော်ပြီး ထိုသီဆိုခြင်းမှ အကျိုးကျေးဇူးရလျှင်ပင် ဤအရာက သင်သည် အသက် ရရှိပြီးဖြစ်သည်ဟု သက်သေပြသလော။ ပြောရခက်၏။ သမ္မာတရားကို သင် မည်မျှနားလည်သည်၊ သမ္မာတရားကို သင် လက်တွေ့လုပ်ဆောင်ခြင်း ရှိမရှိ၊ သင်၏ လုပ်ရပ်များနှင့် တာဝန်တွင် စည်းမျဉ်းများ ရှိမရှိဟူသည်နှင့် သင့်ထံတွင် စစ်မှန်သော အတွေ့အကြုံဆိုင်ရာ သက်သေခံချက် ရှိမရှိဟူသည်တို့အပေါ် မူတည်သည်။ ဤသွင်ပြင်လက္ခဏာများမှသာ လူတို့က သမ္မာတရား လက်တွေ့ကျမှုများ ပိုင်ဆိုင်ခြင်း ရှိမရှိကို သင် အကဲဖြတ်နိုင်ပေသည်။ သမ္မာတရား လက်တွေ့ကျမှုများကို ၎င်းတို့ ပိုင်ဆိုင်လျှင် ၎င်းတို့သည် အသက်ရှိသောသူများ၊ အထူးသဖြင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်သည့်အပြင် ဘုရားသခင်ကို အမှန်တကယ်ချစ်ကာ ကျိုးနွံနာခံနိုင်သည့်သူများ ဖြစ်သည်။ လူတစ်ဦးတွင် ဆုကျေးဇူးများနှင့် ပါရမီများရှိကာ မိမိတို့တာဝန်တွင်လည်း ရလဒ်ကောင်းများ ရရှိသော်လည်း သမ္မာတရားကို မလိုက်စားသကဲ့သို့ မိမိတို့၏ ဆုကျေးဇူးများဖြင့်သာ အသက်ရှင်ကြလျှင်၊ မိမိတို့၏ အရည်အချင်းများကို ကြွားကာ မည်သူကိုမျှ မနာခံလျှင် ထိုသို့သော လူတစ်ဦးက အသက်ကို ပိုင်ဆိုင်နိုင်သလော။ တစ်စုံတစ်ဦးတွင် အသက်ရှိမရှိဟူသည့်အတွက် အဓိကသော့ချက်မှာ သမ္မာတရား လက်တွေ့ကျမှုများကို ၎င်းတို့ ပိုင်ဆိုင်ခြင်း ရှိမရှိဖြစ်သည်။ ပါရမီနှင့် ဆုကျေးဇူးများရှိသည့် လူတစ်ဦးသည် အဘယ်သို့ သမ္မာတရားကို ရရှိနိုင်သနည်း။ ဆုကျေးဇူးများအပေါ် မှီခိုခြင်းမရှိဘဲ အဘယ်သို့ ၎င်းတို့ အသက်ရှင်နိုင်သနည်း။ ဤသို့ အသက်ရှင်ခြင်းကို ၎င်းတို့ မည်သို့ ရှောင်ရှားနိုင်သနည်း။ သမ္မာတရားကို ၎င်းတို့ ရှာဖွေသင့်ကြပေသည်။ ပထမဦးစွာ ဆုကျေးဇူးများက မည်သည့်အရာများဖြစ်ပြီး အသက်က မည်သည့်အရာ ဖြစ်သည်ဆိုသည်တို့ကြား ခြားနားမှုကို ၎င်းတို့ ရှင်းလင်းစွာ သိသင့်ကြသည်။ တစ်စုံတစ်ဦးတွင် ဆုကျေးဇူးရှိသည့်အခါ သို့မဟုတ် ပါရမီတစ်ခု ရှိသည့်အခါ ၎င်းတို့သည် တစ်စုံတစ်ရာတွင် ပင်ကိုအားဖြင့် ပိုတော်ကြသည် သို့မဟုတ် အခြားသူများနှင့် နှိုင်းယှဉ်ရာတွင် တစ်နည်းနည်းဖြင့် ထူးချွန်ကြသည်ဟု ဆိုလိုပေသည်။ ဥပမာအားဖြင့် သင်သည် အခြားသူများထက် အနည်းငယ် သာ၍ မြန်ဆန်စွာ တုံ့ပြန်ကောင်းတုံ့ပြန်နိုင်သည်၊ အခြားသူများထက် အနည်းငယ် ပို၍ လျင်မြန်စွာ အမှုကိစ္စများကို နားလည်ကောင်း နားလည်နိုင်သည်၊ အတတ်ပညာဆိုင်ရာ ကျွမ်းကျင်မှုအချို့ကို သင် ကျွမ်းကျင်ပိုင်နိုင်ပြီး ဖြစ်နိုင်သည် သို့မဟုတ် သင်သည် အပြောကောင်းသော ဟောပြောသူတစ်ဦး ဖြစ်ကောင်းဖြစ်နိုင်သည်၊ စသည်တို့ ဖြစ်သည်။ ဤသည်တို့မှာ လူတစ်ဦး ရှိကောင်းရှိနိုင်သည့် ဆုကျေးဇူးများနှင့် ပါရမီများဖြစ်သည်။ သင့်ထံတွင် အချို့သော ပါရမီများနှင့် စွမ်းရည်များရှိလျှင် ယင်းတို့ကို သင် နားလည်ပြီး ကိုင်တွယ်ပုံသည် အလွန်အရေးကြီး၏။ အခြားမည်သူတွင်မျှ သင်၏ ပါရမီများနှင့် ဆုကျေးဇူးများမရှိသောကြောင့် သင်သည် အစားထိုး၍ မရနိုင်သောသူ ဖြစ်သည်ဟူ၍ လည်းကောင်း၊ သင်၏ ဆုကျေးဇူးများနှင့် ပါရမီများကို သင်၏ တာဝန်ထမ်းဆောင်ရန် သင် အသုံးပြုလျှင် သမ္မာတရားကို သင် လက်တွေ့လုပ်ဆောင်နေသည်ဟူ၍လည်းကောင်း သင် တွေးထင်လျှင် ဤအမြင်သည် မှန်သလော၊ မှားသလော။ (မှားပါသည်။) မှားသည်ဟု သင် အဘယ်ကြောင့် ပြောသနည်း။ ပါရမီများနှင့် ဆုကျေးဇူးများမှာ အတိအကျ အဘယ်အရာများ ဖြစ်ကြသနည်း။ ယင်းတို့ကို သင် မည်သို့ နားလည်သင့်သနည်း၊ အသုံးပြုကာ ကိုင်တွယ်ဖြေရှင်းသင့်သနည်း။ အမှန်တရားမှာ သင့်ထံတွင် မည်သည့် ဆုကျေးဇူး သို့မဟုတ် ပါရမီရှိသည်ဖြစ်စေ သင့်ထံတွင် သမ္မာတရားနှင့် အသက်ရှိသည်ဟု မဆိုလိုပေ။ လူတို့တွင် ဆုကျေးဇူးနှင့် ပါရမီအချို့ ရှိလျှင် ဤဆုကျေးဇူးများနှင့် ပါရမီများကို အသုံးပြုရသည့် တာဝန်တစ်ခု ထမ်းဆောင်ရန်မှာ ၎င်းတို့အတွက် သင့်တော်သော်လည်း ယင်းက သမ္မာတရားကို ၎င်းတို့ လက်တွေ့လုပ်ဆောင်နေခြင်း ဖြစ်သည်ဟု မဆိုလိုသကဲ့သို့ အမှုအရာများကို စည်းမျဉ်းများအတိုင်း လုပ်ဆောင်နေခြင်း ဖြစ်သည်ဟုလည်း မဆိုလိုပေ။ ဥပမာအနေဖြင့် သီဆိုခြင်းအတွက် ဆုကျေးဇူးဖြင့် သင် မွေးဖွားလျှင် သီဆိုရန် သင်၏ အစွမ်းအစသည် သမ္မာတရားကို လက်တွေ့လုပ်ဆောင်ခြင်းအား ကိုယ်စားပြုသလော။ သင်သည် စည်းမျဉ်းများအတိုင်း သီဆိုသည်ဟု ဆိုလိုသလော။ မဆိုလိုပေ။ ဥပမာအားဖြင့် သင့်ထံတွင် စကားလုံးများအတွက် သဘာဝကျသော ပါရမီရှိပြီး စာရေးသားရာတွင် တော်သည်ဟု ဆိုကြပါစို့။ သင်သည် သမ္မာတရားကို နားမလည်လျှင် သင်၏ ရေးသားခြင်းသည် သမ္မာတရားနှင့် ကိုက်ညီနိုင်သလော။ သင့်ထံတွင် အတွေ့အကြုံဆိုင်ရာ သက်သေခံချက်ရှိသည်ဟု သေချာပေါက် ဆိုလိုသလော။ (မဆိုလိုပါ။) သို့ဆိုလျှင် ဆုကျေးဇူးများနှင့် ပါရမီများသည် သမ္မာတရားနှင့် ကွဲပြားပြီး နှိုင်းယှဉ်၍မရပေ။ သင့်ထံတွင် မည်သည့် ဆုကျေးဇူးရှိသည်ဖြစ်စေ သင်သည် သမ္မာတရားကို မလိုက်စားလျှင် သင်၏ တာဝန်ကို သင် ကောင်းစွာ ထမ်းဆောင်မည်မဟုတ်။ လူအချို့သည် မိမိတို့၏ ဆုကျေးဇူးများကို မကြာခဏ ကြွားလုံးထုတ်ကြပြီး အခြားသူများထက် ၎င်းတို့ ပိုတော်သည်ဟု ယေဘုယျအားဖြင့် ခံစားကြသောကြောင့် အခြားလူများကို အထင်သေးကာ မိမိတို့တာဝန်များကို ထမ်းဆောင်နေချိန် အခြားသူများနှင့် ပူးပေါင်းလုပ်ဆောင်ရန် မလိုမလားဖြစ်နေကြသည်။ ၎င်းတို့သည် အမြဲ ကြီးကြပ်လိုကြပြီး အကျိုးဆက်အနေဖြင့် မိမိတို့တာဝန်များကို ထမ်းဆောင်နေချိန်တွင် စည်းမျဉ်းများကို မကြာခဏ ချိုးဖောက်မိကြပြီး ၎င်းတို့၏ အလုပ်လုပ်ခြင်း ခရီးရောက်မှုကလည်း အလွန် နည်းပါးလေသည်။ ဆုကျေးဇူးများက ၎င်းတို့ကို မာနထောင်လွှားစေကာ မိမိကိုယ်ကို မှန်သည်ဟု မှတ်ယူစေပြီးဖြစ်သည်။ အခြားသူတို့အပေါ် အထင်သေးစေကာ အခြားသူများထက် ၎င်းတို့ ပိုတော်သည်ဟူ၍ လည်းကောင်း၊ ၎င်းတို့လောက် မည်သူမျှမတော် ဟူ၍လည်းကောင်း အမြဲ ခံစားစေပြီးဖြစ်သကဲ့သို့ ဤအရာကြောင့် ကိုယ့်ကိုယ်ကိုယ် ဟုတ်လှပြီဟု ၎င်းတို့ ဘဝင်ခိုက်လာကြလေသည်။ ဤလူများသည် မိမိတို့ ဆုကျေးဇူးများ၏ ဖျက်ဆီးခြင်းကို ခံရပြီမဟုတ်လော။ ဧကန်အမှန် ခံရကြပြီဖြစ်သည်။ ဆုကျေးဇူးရှိပြီး ပါရမီများရှိသော လူများသည် မာနထောင်လွှားပြီး မိမိကိုယ်ကို မှန်သည်ဟု မှတ်ယူရန် အလားအလာအများဆုံး ဖြစ်သည်။ ၎င်းတို့သည် သမ္မာတရားကို မလိုက်စားဘဲ မိမိတို့၏ ဆုကျေးဇူးများဖြင့် အမြဲ အသက်ရှင်လျှင် ယင်းမှာ အလွန် အန္တရာယ်များသောအရာတစ်ခု ဖြစ်သည်။ ဘုရားအိမ်တော်တွင် လူတစ်ဦးက မည်သည့်တာဝန်ကို ထမ်းဆောင်သည်ဖြစ်စေ၊ မည်သည့်ပါရမီမျိုး ၎င်း ပိုင်ဆိုင်သည်ဖြစ်စေ သမ္မာတရားကို မလိုက်စားလျှင် မိမိတို့တာဝန်ကို ကောင်းမွန်စွာ ဖြည့်ဆည်းရန် ၎င်းတို့ သေချာပေါက် ပျက်ကွက်လိမ့်မည် ဖြစ်သည်။ လူတစ်ဦးတွင် မည်သည့် ဆုကျေးဇူးများနှင့် ပါရမီများ ရှိသည်ဖြစ်စေ ထိုတာဝန်မျိုးကို ကောင်းစွာ ထမ်းဆောင်သင့်ပေသည်။ ၎င်းတို့အနေဖြင့် သမ္မာတရားကိုလည်း နားလည်နိုင်ပြီး စည်းမျဉ်းများအတိုင်း အမှုအရာများကို လုပ်ဆောင်နိုင်လျှင် ၎င်းတို့၏ ဆုကျေးဇူးများနှင့် ပါရမီများသည် ထိုတာဝန်ကို ထမ်းဆောင်ရာတွင် ဆောင်ရွက်ရမည့် ကဏ္ဍတစ်ခု ရှိလိမ့်မည်ဖြစ်သည်။ သမ္မာတရားကို လက်မခံသကဲ့သို့ သမ္မာတရား စည်းမျဉ်းများကို မရှာဖွေဘဲ အမှုအရာများကို လုပ်ဆောင်ရန် မိမိတို့၏ ဆုကျေးဇူးများကိုသာ မှီခိုသောသူတို့သည် မိမိတို့တာဝန်များကို ထမ်းဆောင်ခြင်းမှ မည်သည့်ရလဒ်ကိုမျှ စွမ်းဆောင်ရရှိမည် မဟုတ်သကဲ့သို့ ဖယ်ရှားရှင်းလင်းခြင်းခံရမည့် အန္တရာယ် ရှိပေသည်။ ဥပမာတစ်ခုမှာ ဤသို့ဖြစ်သည်။ လူအချို့သည် စာရေးသားရာတွင် ပါရမီရှိကြသော်လည်း သမ္မာတရားကို နားမလည်ကြသကဲ့သို့ ၎င်းတို့ ရေးသည့်အရာတွင် သမ္မာတရား လက်တွေ့ကျမှု လုံးဝ မရှိပေ။ ယင်းက အခြားသူတို့ကို မည်သို့ တည်ဆောက်ပေးနိုင်သနည်း။ ထိုအရာက ပညာမတတ်သော်လည်း သမ္မာတရား နားလည်သော တစ်စုံတစ်ဦးက မိမိ၏ သက်သေခံချက်အကြောင်း ပြောဆိုခြင်းထက် သက်ရောက်မှု လျော့နည်းပေသည်။ လူများစွာတို့သည် ဆုကျေးဇူးများအလယ်တွင် အသက်ရှင်ကြပြီး ဘုရားအိမ်တော်တွင် ၎င်းတို့က အသုံးဝင်သည့် ပုဂ္ဂိုလ်များဖြစ်သည်ဟု တွေးထင်ကြသည်။ သို့သော် ငါ့ကို ပြောလော့၊ ၎င်းတို့သည် မည်သည့်အခါမျှ သမ္မာတရား မလိုက်စားဖြစ်လျှင် တန်ဖိုးရှိကြသေးသလော။ တစ်စုံတစ်ဦးတွင် ဆုကျေးဇူးများနှင့် ပါရမီများရှိသော်လည်း သမ္မာတရား စည်းမျဉ်းများ ကင်းမဲ့လျှင် တာဝန်တစ်ခုကို ကောင်းမွန်စွာ ထမ်းဆောင်နိုင်သလော။ ဤကိစ္စရပ်ကို အမှန်တကယ် ရိပ်စားမိပြီး ထိုအရာကို နားလည်သောသူ မည်သူမဆိုသည် ဆုကျေးဇူးနှင့် ပါရမီများအား မည်သို့ သဘောထားရမည်ကို သိလိမ့်မည်။ သင်၏ အခြေအနေမှာ သင်၏ ဆုကျေးဇူးများကို အမြဲ ကြွားဝါပြီး သင့်ထံတွင် သမ္မာတရား လက်တွေ့ကျမှုရှိသည်ဟူ၍ လည်းကောင်း၊ အခြားသူများကို တိတ်တဆိတ် သင် အထင်သေးရင်း ၎င်းတို့ထက် သင် ပိုတော်သည်ဟူ၍လည်းကောင်း တွေးထင်နေသည့် အခြေအနေတစ်ခု ဖြစ်လျှင် သင် မည်သည့်အရာကို လုပ်ဆောင်သင့်သနည်း။ သမ္မာတရားကို သင် ရှာဖွေရန် လိုအပ်သည်။ ဆုကျေးဇူးများကို ကြွားဝါခြင်း အနှစ်သာရအား သင် ရိပ်စားမိရမည်။ ဆုကျေးဇူးများကို ကြွားဝါခြင်းသည် မိုက်မဲမှုနှင့် မသိနားမလည်မှုတို့၏ အထွတ်အထိပ် ဖြစ်သည် မဟုတ်လော။ တစ်စုံတစ်ဦးသည် အပြောကောင်းသူတစ်ဦး ဖြစ်လျှင် ၎င်း၌ သမ္မာတရား လက်တွေ့ကျမှုရှိသည်ဟု ဆိုလိုသလော။ ဆုကျေးဇူးများရှိခြင်းဟူသည်မှာ တစ်စုံတစ်ဦးတွင် သမ္မာတရားနှင့် အသက်ရှိခြင်းဖြစ်သည်ဟု ဆိုလိုသလော။ လက်တွေ့ကျမှု လုံးဝ မရှိဘဲ မိမိတို့၏ ဆုကျေးဇူးများနှင့်ပတ်သက်၍ ကြွားဝါသောသူတစ်ဦးသည် အရှက်မဲ့သည် မဟုတ်လော။ ဤအရာများကို ၎င်းတို့ ရိပ်စားမိခဲ့လျှင် ၎င်းတို့ ကြွားမည်မဟုတ်။ နောက်ထပ် မေးခွန်းမှာ ဤသို့ဖြစ်သည်။ ဤအတော်အတန် ဆုကျေးဇူးရှိသော၊ ပါရမီရှိသော လူတို့ ရင်ဆိုင်ရသည့် အကြီးမားဆုံးသော စိန်ခေါ်မှုမှာ အဘယ်နည်း။ သင်တို့တွင် ထိုသို့သောအရာနှင့် သက်ဆိုင်သည့် အတွေ့အကြုံ သို့မဟုတ် ထိုအရာကို ထိတွေ့ခြင်း ရှိကြသလော။ (၎င်းတို့၏ အကြီးမားဆုံးသော စိန်ခေါ်မှုမှာ ၎င်းတို့ အခြားသူများထက် ပိုတော်သည်၊ ကဏ္ဍတိုင်းတွင် ၎င်းတို့ တော်ကြသည်ဟု အမြဲ တွေးထင်ကြခြင်း ဖြစ်သည်။ ၎င်းတို့သည် အလွန် မာနထောင်လွှားပြီး စိတ်ကြီးဝင်ကြသည်။ လူတိုင်းကို အထင်သေးကြသည်။ ထိုသို့သော လူတို့အတွက် သမ္မာတရားကို လက်ခံပြီး လက်တွေ့လုပ်ဆောင် ရန် မလွယ်ကူပါ။) ယင်းမှာ ထိုအရာ၏ တစ်စိတ်တစ်ပိုင်းဖြစ်သည်။ အခြား မည်သည့်အရာ ရှိသေးသနည်း။ (၎င်းတို့အတွက် မိမိတို့၏ ဆုကျေးဇူးများနှင့် ပါရမီများကို လက်လွှတ်ရန် ခက်ခဲသည်။ မိမိတို့ ဆုကျေးဇူးများနှင့် ပါရမီများကို အသုံးပြုခြင်းအားဖြင့် ပြဿနာများစွာကို ၎င်းတို့ ဖြေရှင်းနိုင်သည်ဟု အမြဲ တွေးထင်ကြသည်။ အမှုအရာများကို သမ္မာတရားနှင့်အညီ မည်သို့ ရှုမြင်ရမည်ကို ၎င်းတို့ မသိကြပါ။) (ဆုကျေးဇူးရှိသောလူတို့သည် အမှုအရာများကို မိမိတို့ဘာသာ ကိုင်တွယ်နိုင်သည်ဟု အမြဲ တွေးထင်ကြသည်။ ထို့ကြောင့် ၎င်းတို့ထံ အမှုအရာများ ဖြစ်ပျက်သည့်အခါ၊ ဘုရားသခင်အပေါ် မှီခိုရန် ၎င်းတို့အတွက် ခက်ခဲပြီး သမ္မာတရားကို ရှာဖွေရန် ၎င်းတို့ မလိုမလား ဖြစ်နေကြသည်။) သင်တို့ ပြောနေကြသည့်အရာများမှာ အမှန်တရားများဖြစ်ပြီး အမှန်တရားများမှလွဲ၍ မည်သည့်အရာမျှ မဟုတ်ပေ။ ဆုကျေးဇူးရှိပြီး ပါရမီရှိသည့်လူများက ၎င်းတို့သည် အလွန်တော်ကြောင်း၊ ၎င်းတို့သည် အရာအားလုံးကို နားလည်ကြောင်း တွေးထင်ကြသော်လည်း ထိုဆုကျေးဇူးများနှင့် ပါရမီတို့သည် သမ္မာတရားကို ကိုယ်စားမပြုကြောင်း၊ ဤအရာများသည် သမ္မာတရားနှင့် မည်သည့်ဆက်စပ်မှုမျှ မရှိကြောင်းကို မသိကြချေ။ လူတို့သည် ၎င်းတို့၏ လုပ်ရပ်များတွင် မိမိတို့၏ ဆုကျေးဇူးများနှင့် စိတ်ကူးများကို မှီခိုသည့်အခါတွင် ၎င်းတို့၏ အတွေးများနှင့် ထင်မြင်ချက်များသည် မကြာခဏဆိုသလို သမ္မာတရားနှင့် ဆန့်ကျင်လေသည်။ သို့ရာတွင် ဤအရာကို ၎င်းတို့ မတွေ့မြင်နိုင်ကြချေ။ ၎င်းတို့က “ကျွန်ုပ် ဘယ်လောက် ပါးနပ်သလဲဆိုတာကို ကြည့်။ အင်မတန်တော်တဲ့ ရွေးချယ်မှုတွေကို ကျွန်ုပ် လုပ်ခဲ့တယ်။ အရမ်းကို အမြော်အမြင်ရှိတဲ့ ဆုံးဖြတ်ချက်တွေပဲ။ ခင်ဗျားတို့ထဲက ဘယ်သူမှ ကျွန်ုပ်နဲ့ ယှဉ်လို့မရဘူး” ဟု တွေးကြဆဲဖြစ်သည်။ ၎င်းတို့သည် အတ္တအပြည့်နှင့် မိမိကိုယ်ကို နှစ်ထောင်းအားရဖြစ်သည့် အခြေအနေတစ်ခုတွင် စဉ်ဆက်မပြတ် အသက်ရှင်ကြလေသည်။ ၎င်းတို့၏ စိတ်နှလုံးများကို တည်ငြိမ်စေကာ ဘုရားသခင်၏ တောင်းဆိုချက်က မည်သည့်အရာဖြစ်သည်ကိုလည်းကောင်း၊ သမ္မာတရားက မည်သည့်အရာဖြစ်သည်ကိုလည်းကောင်း၊ သမ္မာတရားစည်းမျဉ်းများက မည်သည့်အရာများဖြစ်သည်ကိုလည်းကောင်း ချင့်ချိန်စဉ်းစားဖို့ ၎င်းတို့အတွက် ခက်ခဲပေသည်။ ထို့ကြောင့် ၎င်းတို့အတွက် သမ္မာတရားကို နားလည်ရန် ခက်ခဲပြီး ၎င်းတို့သည် တာဝန်များကို ထမ်းဆောင်သော်လည်း သမ္မာတရားကို လက်တွေ့မလုပ်ဆောင်နိုင်ကြသောကြောင့် သမ္မာတရား လက်တွေ့ကျမှုကို ဝင်ရောက်ဖို့လည်း ၎င်းတို့အတွက် အလွန်ခက်ခဲလေသည်။ တိုတိုပြောရလျှင် လူတစ်ဦးသည် သမ္မာတရားကို မလိုက်စားနိုင်သကဲ့သို့ သမ္မာတရားကို လက်မခံနိုင်လျှင် ၎င်းတွင် မည်သည့် ဆုကျေးဇူးရှိသည်ဖြစ်စေ၊ မည်သည့်အားသာချက်ရှိသည်ဖြစ်စေ မိမိတာဝန်ကို ကောင်းစွာ ထမ်းဆောင်နိုင်လိမ့်မည် မဟုတ်။ ဤအရာနှင့်ပတ်သက်၍ သံသယအနည်းငယ်မျှ မရှိနိုင်ပေ။

ဆုကျေးဇူးနှင့် ပါရမီများကို တစ်မျိုးတစ်စားတည်းသောအရာအဖြစ် မှတ်ယူ၍ရသည်။ မည်သည့် ပါရမီများ ရှိသနည်း။ လူအချို့သည် နည်းပညာတစ်မျိုးမျိုးနှင့်ပတ်သက်၍ အထူးသဖြင့် ကျွမ်းကျင်ကြသည်။ ဥပမာအားဖြင့် အမျိုးသားအချို့သည် ကိရိယာတန်ဆာပလာများဖြင့် မွှေနှောက် လက်တည့်စမ်းရသည်ကို နှစ်သက်ကြပြီး လျှပ်စစ်ပစ္စည်းများကို အတော်ကျွမ်းကျင်သည့်လူအချို့၊ အတွင်းပိုင်း ကွန်ပျူတာ ကုဒ်များ သို့မဟုတ် ဆော့ဖ်ဝဲလ် ပရိုဂရမ်များကို အသုံးပြုခြင်းနှင့် ပတ်သက်လာသည့်အခါ လုပ်ကိုင်ဆောင်ရွက်ရသည်ကို အလွန်ပျော်မွေ့ကြသူအချို့ ရှိကြသည်။ ဤအရာများကို ၎င်းတို့ ကျွမ်းကျင်ပိုင်နိုင်ကြပြီး အလွန်မြန်ဆန်စွာ မှတ်မိနိုင်ကြသည်။ ဆိုလိုသည်မှာ ဤအရာများကို ၎င်းတို့၏နားလည်နိုင်စွမ်းနှင့် အလွတ်ကျက်မှတ်နိုင်စွမ်းသည် သာမန်ထက်လွန်ကဲပေသည်။ ဤသည်မှာ ပါရမီတစ်ခုဖြစ်သည်။ လူအချို့သည် ဘာသာစကားများကို သင်ယူရာတွင် တော်ကြသည်။ မည်သည့် ဘာသာစကားကို ၎င်းတို့ သင်ယူလေ့လာသည်ဖြစ်စေ၊ အလွန် မြန်ဆန်စွာ သင်ယူလေ့လာကြပြီး ၎င်းတို့၏ မှတ်ဉာဏ်က သာမန်လူတို့ထက် သာလွန်သည်။ လူအချို့သည် သီချင်းဆိုခြင်း၊ ကခုန်ခြင်း သို့မဟုတ် အနုပညာတွင် တော်ကြသည်။ အချို့မှာ မိတ်ကပ်လိမ်းခြင်းနှင့် သရုပ်ဆောင်ခြင်းတွင် တော်ကြသည်။ အချို့မှာ ဒါရိုက်တာများ လုပ်နိုင်ကြသည်၊ စသည်တို့ဖြစ်၏။ ပါရမီအမျိုးအစား မည်သို့ဖြစ်စေ၊ တစ်စုံတစ်ဦးသည် အလုပ်တစ်မျိုးမျိုးတွင် ပါဝင်ပတ်သက်သရွေ့ ဤအရာက “လူများ အသက်ရှင်ဖို့ အမှီပြုသည့်အရာ အတိအကျမှာ အဘယ်နည်း”ဟူသည့် အကြောင်းအရာကို ခြုံငုံပေသည်။ လူတို့၏ ဆုကျေးဇူးများနှင့် ပါရမီများကို အဘယ်ကြောင့် ငါတို့ စိတ်ဖြာလေ့လာဆွေးနွေးရန် လိုအပ်သနည်း။ အဘယ်ကြောင့်ဆိုသော် လူတို့သည် မိမိတို့၏ ဆုကျေးဇူးများနှင့် ပါရမီများဖြင့် အသက်ရှင်ရသည်ကို ပျော်မွေ့ကြပြီး လူတို့က ထိုအရာများကို အရင်းအနှီးအဖြစ်၊ မိမိတို့၏ အသက်မွေးမှုရင်းမြစ်အဖြစ်၊ အသက်အဖြစ်လည်းကောင်း၊ တန်ဖိုး၊ လိုက်စားရမည့် ရည်မှန်းချက်နှင့် မိမိတို့ဘဝများ၏ အရေးပါမှုအဖြစ်လည်းကောင်း မှတ်ယူကြသောကြောင့် ဖြစ်သည်။ အသက်ရှင်ရန် ဤအရာများအပေါ် မှီခိုပြီး ယင်းတို့ကို လူ့ဘဝ၏ မရှိမဖြစ်သော အစိတ်အပိုင်းအဖြစ် မြင်ခြင်းသည် သဘာဝကျသည်ဟု လူတို့ ခံစားကြသည်။ ယနေ့တွင် လူတိုင်းနီးပါးသည် မိမိတို့၏ ဆုကျေးဇူးများနှင့် ပါရမီများဖြင့် အသက်ရှင်ကြသည်။ သင်တို့တစ်ဦးစီတိုင်းက မည်သည့် ဆုကျေးဇူးမျိုးဖြင့် အသက်ရှင်ကြသနည်း။ (ကျွန်ုပ်သည် ဘာသာစကားနှင့်ပတ်သက်သည့် ဆုကျေးဇူးတစ်ခုရှိသည်ဟု ထင်ပါသည်။ ထို့ကြောင့် ထိုဆုကျေးဇူးဖြင့် ဧဝံဂေလိတရားကို ကျွန်ုပ် ဖြန့်ဝေသည်။ မှန်သော လမ်းခရီးကို စုံစမ်းစစ်ဆေးသောသူ တစ်စုံတစ်ဦးနှင့် ကျွန်ုပ် စကားပြောသည့်အခါ သူတို့ စိတ်ဝင်စားလာအောင် ကျွန်ုပ် ဆွဲဆောင်နိုင်ပြီး ကျွန်ုပ်ပြောသည့်အရာကို သူတို့ ကြားလိုကြသည်။) ကောင်းပြီ၊ ဤဆုကျေးဇူး သင်၌ရှိသည်မှာ ကောင်းသလော၊ မကောင်းသလော။ (ယခု ဘုရားသခင်၏ မိတ်သဟာယကို ကျွန်ုပ် ကြားပြီးပြီဖြစ်သဖြင့် ဤဆုကျေးဇူးက သမ္မာတရား စည်းမျဉ်းများအား ကျွန်ုပ် ရှာဖွေခြင်းကို တားဆီးမည်ဟု ထင်မိပါသည်။) ဘာသာစကားနှင့်ပတ်သက်သည့် ဆုကျေးဇူးရှိသည်မှာ မကောင်းကြောင်းနှင့် ဤဆုကျေးဇူးကို သင် အသုံးမပြုချင်တော့ကြောင်း သင် ပြောနေခြင်းဖြစ်သည်၊ မှန်သလော။ (မဟုတ်ပါ။) သို့ဆိုလျှင် မည်သည့်အရာကို သင် ပြောနေခြင်းဖြစ်သနည်း။ ယနေ့ ဆွေးနွေးမှု၏ အချက်အချာက မည်သည့်အရာဖြစ်သည်၊ သင်တို့ ပြဿနာများထဲမှ မည်သည့်အရာကို ဖြေရှင်းပေးလိမ့်မည်၊ ဤဆုကျေးဇူးများဖြင့် အသက်ရှင်ခြင်းနှင့်ပတ်သက်၍ မည်သည့်အရာ မှားပြီး မည်သည့်အရာ မှန်သည်ဆိုသည်တို့ကို သင်တို့ နားလည်ရန် လိုအပ်သည်။ ဤအရာများနှင့်ပတ်သက်၍ သင်တို့ ရှင်းလင်းနေရမည်။ ဤအရာများကို သင်တို့ နားမလည်လျှင် အဆုံး၌ များစွာ စကားပြောပြီးနောက် မှန်ကန်သည့်အရာများက မှားယွင်းကြောင်း၊ မှားယွင်းသည့်အရာများလည်း မှားယွင်းကြောင်းနှင့် သင်တို့ လုပ်သမျှတိုင်းက မှားယွင်းကြောင်းကိုလည်းကောင်း သင်တို့ ခံစားရလျှင် အသက်ရှင်ခြင်း ပြဿနာကို သင်တို့၏ ဆုကျေးဇူးများဖြင့် ဖြေရှင်းနိုင်သလော။ (မဖြေရှင်းနိုင်ပါ။ ဧဝံဂေလိ ဖြန့်ရန် ဘာသာစကားနှင့်ပတ်သက်သည့် ကျွန်ုပ်၏ ဆုကျေးဇူးအပေါ် မှီခိုခြင်းအားဖြင့် ကျွန်ုပ်၏ ရည်ရွယ်ချက်သည် ဘုရားသခင်ကို စိတ်ကျေနပ်စေဖို့ ကျွန်ုပ်၏ တာဝန်ကို ထမ်းဆောင်ရန် ဖြစ်ရမည့်အစား ကြွားရန်၊ မိမိကိုယ်ကို အားကျရှုစားရန်နှင့် မိမိကိုယ်ကို အားရကျေနပ်ရန် ဖြစ်သည်ဟု ကျွန်ုပ် ထင်ပါသည်။) သင်၏ ဆုကျေးဇူးဖြင့် အသက်ရှင်ခြင်းက အဘယ်ကြောင့် မှားယွင်းသည်ဟူသည့် အကြောင်းပြချက်ကို သင် ယခုတင် ဖော်ပြပြီးဖြစ်သည်။ ဤဆုကျေးဇူးက သင်၏ အရင်းအနှီး၊ မိမိကိုယ်ပိုင်တန်ဖိုးကို သဘောပေါက်ခြင်းတစ်ခုဖြစ်ပြီး ဤအတွေးများနှင့် ဤမူလဇာစ်မြစ်က မှားသည်ဟု သင် ထင်သည်။ ဤပြဿနာကို သင် မည်သို့ ဖြေရှင်းနိုင်သနည်း။ (ကျွန်ုပ်၏ ဆုကျေးဇူးက ကျွန်ုပ်၏ တာဝန်ကို ထမ်းဆောင်ခြင်းအတွက် တစ်ခုတည်းသော တန်ဆာပလာဖြစ်ကြောင်းကို ကျွန်ုပ် သိရန်လိုအပ်သည်။ ကျွန်ုပ်၏ ဆုကျေးဇူးကို အသုံးပြုခြင်း ရည်ရွယ်ချက်မှာ ကျွန်ုပ်၏ တာဝန်ကို ကောင်းစွာ ထမ်းဆောင်ရန်ဖြစ်ပြီး ဘုရားသခင်၏ စေခိုင်းချက်တာဝန်ကို ပြီးပြည့်စုံစေရန်ဖြစ်သည်။) ဤသို့စဉ်းစားပြီးနောက်တွင် သင်သည် သမ္မာတရားကို ရုတ်တရက် လက်တွေ့လုပ်ဆောင်နိုင်လိမ့်မည်လော။ (လုပ်ဆောင်နိုင်မည်မဟုတ်ပါ။) သို့ဆိုလျှင် သင်သည် အဘယ်သို့များ ဤဆုကျေးဇူးများဖြင့် အသက်မရှင်ဘဲ သမ္မာတရားကို လက်တွေ့လုပ်ဆောင်လာနိုင်သနည်း။ သင်၏ တာဝန်ကို သင် ထမ်းဆောင်နေချိန်တွင် သင်၏ တစ်ကိုယ်ရေ ကျွမ်းကျင်မှုများနှင့် အစွမ်းအစများကို ကြွားဝါရန် သင်၏ ဆုကျေးဇူးများကို အသုံးပြုနေလျှင် သင်သည် သင်၏ ဆုကျေးဇူးများဖြင့် အသက်ရှင်နေခြင်း ဖြစ်သည်။ သို့ရာတွင် သင်သည် သင်၏ ဆုကျေးဇူးနှင့် အသိပညာကို သင်၏ တာဝန်အား ကောင်းစွာ ထမ်းဆောင်ရန်နှင့် သင်၏ သစ္စာစောင့်သိမှုကို ပြသရန် အသုံးပြုလျှင် သင်သည် ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်နိုင်ပြီး ဘုရားသခင် တောင်းဆိုသည့် ရလဒ်များ စွမ်းဆောင်ရရှိလိမ့်မည်ဖြစ်ကာ ဘုရားသခင်ကို သာ၍ ကောင်းစွာ သက်သေခံနိုင်ရန်နှင့် ဘုရားသခင်က မည်သည့်အမှုကို ပြုနေသည်ဆိုသည်နှင့်ပတ်သက်၍ နားလည်ကာ ရှင်းလင်းစေရန် ကူညီရာတွင် သာ၍ ကောင်းစွာ လုပ်ဆောင်ရန်အပြင် နောက်ဆုံးတွင် ဘုရားသခင်၏ အမှုတော်ကို လက်ခံဖို့ လူတို့အား ကူညီရန်အလို့ငှာ မည်သို့ စကားပြောပြီး မည်သည့်အရာ ပြောဆိုရမည်ဆိုသည်တို့အပေါ် သင် တွေးဆလျှင် သင်သည် သမ္မာတရားကို လက်တွေ့လုပ်ဆောင်နေခြင်း ဖြစ်သည်။ ဤတွင် ကွာခြားချက်တစ်ခု ရှိသလော။ (ရှိပါသည်။) သင်၏ ဆုကျေးဇူးများ၊ ပါရမီများ သို့မဟုတ် အစွမ်းအစများကို ကြွားလုံးထုတ်နေစဉ် သင် မာန်ပါသွားကာ သင်၏ တာဝန်ကို ထမ်းဆောင်နေခြင်း ဖြစ်သည်ကို မေ့လျော့ပြီး ထိုအစား အခြားသူတို့ရှေ့တွင် ဘာသာတရားမရှိသူတစ်ဦးကဲ့သို့ပင် ကြွားဝါဖူးသလော။ ဤအရာမျိုး သင့်ထံတွင် ဖြစ်ပျက်ဖူးသလော။ (ဖြစ်ပျက်ဖူးပါသည်။) သို့ဆိုလျှင် ဤအခြေအနေများတွင် လူတစ်ဦး၏ အတွင်းပိုင်း အခြေအနေသည် မည်သည့်အရာနှင့် တူသနည်း။ အလိုလိုက်သည့် အခြေအနေ၊ ဘုရားသခင်ကို ကြောက်ရွံ့သော စိတ်နှလုံး၊ ချုပ်ထိန်းမှု သို့မဟုတ် အပြစ်ရှိသည့်စိတ် ကင်းမဲ့သော အခြေအနေ၊ အမှုအရာများကို လုပ်ဆောင်ချိန်တွင် ၎င်းတို့၏ စိတ်များတွင် ရည်မှန်းချက် သို့မဟုတ် စည်းမျဉ်းများ မရှိသကဲ့သို့ ခရစ်ယာန်တစ်ဦး ရှိသင့်သည့် အခြေခံ ဂုဏ်သိက္ခာနှင့် လူမှုရေးကျင့်ဝတ်တို့ ပျောက်ဆုံးသည့် အခြေအနေတစ်ခု ဖြစ်သည်။ ဤအရာသည် အဘယ်အရာ ဖြစ်လာသနည်း။ ၎င်းတို့က မိမိတို့၏ ကျွမ်းကျင်မှုများကို ကြွားဝါခြင်းနှင့် မိမိတို့ကို ပင်ကိုစရိုက်ကို ရောင်းစားခြင်း ဖြစ်လာသည်။ သင်၏ တာဝန်ကို ထမ်းဆောင်သည့်လမ်းကြောင်းတွင် သင်၏ ပါရမီများနှင့် ဆုကျေးဇူးများကို ပြသခြင်းအကြောင်းသာ အရေးစိုက်ပြီး သမ္မာတရားကို သင် မရှာဖွေသည့် အခြေအနေများကို မကြာခဏ တွေ့ကြုံရသလော။ ထိုသို့သော အခြေအနေတစ်ခုတွင် သင် ရှိသည့်အခါ ထိုအရာကို သင့်ဘာသာ သဘောပေါက်နိုင်သလော။ သင် လမ်းကြောင်းကို သင် ပြောင်းလဲနိုင်သလော။ ဤအရာကို သင် သဘောပေါက်ပြီး သင်၏ လမ်းကြောင်းကို ပြောင်းလဲနိုင်လျှင် သမ္မာတရားကို သင် လက်တွေ့လုပ်ဆောင်နိုင်လိမ့်မည်။ သို့ရာတွင် သင်သည် ဤကဲ့သို့ အမြဲဖြစ်ပြီး အချိန်ကာလအတော်ကြာအောင် ဤအခြေအနေကို အကြိမ်ကြိမ် ကြုံတွေ့လျှင်၊ သင်သည် မိမိ၏ ဆုကျေးဇူးများဖြင့် လုံးလုံး အသက်ရှင်ပြီး သမ္မာတရားကို လုံးဝ လက်တွေ့လုပ်ဆောင်ခြင်း မရှိသည့်သူတစ်ဦး ဖြစ်ပေသည်။ သင်တို့၏ ချုပ်ထိန်းမှုက မည်သည့်နေရာမှ လာသည်ဟု သင်တို့ ထင်သနည်း။ သင်၏ ချုပ်ထိန်းနိုင်စွမ်းကို မည်သည့်အရာက အဆုံးအဖြတ်ပေးသနည်း။ သမ္မာတရားကို သင် မည်မျှချစ်သည်ဆိုသည်နှင့် မကောင်းမှု သို့မဟုတ် အပျက်သဘောဆောင်သည့်အရာများကို သင် မည်မျှမုန်းသည်ဆိုသည့်အရာက အဆုံးအဖြတ်ပေးပေသည်။ သမ္မာတရားကို သင် နားလည်ပြီးသည့်အခါတွင် သင်သည် မကောင်းမှုကို ပြုလုပ်ချင်မည်မဟုတ်ဘဲ အပျက်သဘောဆောင်သည့်အရာများကို သင် မုန်းသည့်အခါတွင်လည်း မကောင်းမှုကို သင် လုပ်ဆောင်ချင်မည်မဟုတ်။ ထိုသို့ဖြင့် ချုပ်ထိန်းသည့် အသိစိတ်တစ်ခု ဖြစ်လာခြင်း ဖြစ်သည်။ သမ္မာတရားကို မချစ်သောလူတို့အတွက် မကောင်းမှုကို မုန်းတီးရန် မဖြစ်နိုင်ပေ။ ထို့ကြောင့် ၎င်းတို့တွင် ထိန်းချုပ်သည့် စိတ်မရှိကြသကဲ့သို့ ထိုစိတ်မရှိဘဲ ချုပ်တည်းမှုမဲ့စွာ စာရိတ္တပျက်ပြားခြင်းကို မလွန်ဆန်နိုင်သည့် အလားအလာရှိပေသည်။ ၎င်းတို့သည် ထင်ရာမြင်ရာဖြစ်ပြီး မဆင်မခြင်ဖြစ်ကာ မကောင်းမှု မည်မျှ လုပ်ဆောင်ကြသည်ကို အနည်းငယ်မျှ အရေးမစိုက်ကြပေ။

မိမိတို့၏ ဆုကျေးဇူးများကို အားကိုးခြင်းအားဖြင့် အသက်ရှင်သောလူများ တွေ့ကြုံသည့် နောက်ထပ် အခြေအနေတစ်ခု ရှိသည်။ လူတို့တွင် မည်သည့် ပါရမီများ၊ ဆုကျေးဇူးများ သို့မဟုတ် ကျွမ်းကျင်မှုများရှိသည်ဖြစ်စေ အမှုအရာများကို ၎င်းတို့ လုပ်ဆောင်ရုံသာ လုပ်ဆောင်ပြီး အားသွန်ခွန်စိုက် အလုပ်လုပ်သည့်အပြင် သမ္မာတရားကို လက်တွေ့လုပ်ဆောင်ခြင်း အယူအဆက ၎င်းတို့ စိတ်များတွင် မရှိသည့်အလား သမ္မာတရားကို လုံးဝ မရှာဖွေသကဲ့သို့ ဘုရားသခင်၏ ရည်ရွယ်ချက်များကို သဘောပေါက်ရန် မကြိုးစားဘဲ ၎င်းတို့၏ တစ်ခုတည်းသော တွန်းအားက အလုပ်ကို ပြီးစီးကာ အလုပ်တာဝန်ကို ပြီးအောင်လုပ်ရန်သာဖြစ်လျှင် ဤသည်မှာ မိမိတို့၏ ဆုကျေးဇူးများနှင့် ပါရမီများဖြင့်လည်းကောင်း၊ မိမိတို့ကိုယ်ပိုင် အစွမ်းအစများနှင့် ကျွမ်းကျင်မှုများဖြင့်လည်းကောင်း လုံးဝ အသက်ရှင်ခြင်း ဖြစ်သည် မဟုတ်လော။ ဘုရားသခင်ကို ၎င်းတို့၏ ယုံကြည်မှုတွင် ကောင်းချီးများ ရရှိနိုင်ရန်နှင့် မိမိတို့၏ ကိုယ်ပိုင် ဆုကျေးဇူးများနှင့် ကျွမ်းကျင်မှုများကို ဘုရားသခင်၏ ကောင်းချီးများအတွက် လဲလှယ်ရန်အလို့ငှာသာ အားသွန်ခွန်စိုက် အလုပ်လုပ်လိုကြလေသည်။ ဤသည်မှာ လူအများစု ရှိကြသည့် အခြေအနေဖြစ်သည်။ လူအများစုသည် အထူးသဖြင့် ဘုရားအိမ်တော်က ၎င်းတို့အား အချို့သော သမားရိုးကျ အလုပ်မျိုးကို တာဝန်ပေးသည့်အခါတွင် ဤရှုထောင့်အမြင်ကို ထားရှိကြသည်။ ၎င်းတို့ လုပ်ဆောင်သမျှမှာ အားသွန်ခွန်စိုက် အလုပ်လုပ်ခြင်းဖြစ်သည်။ တစ်နည်းအားဖြင့် မိမိတို့၏ ရည်မှန်းချက်များ ပြီးမြောက်ရန် အားသွန်ခွန်စိုက် အလုပ်လုပ်ခြင်းကို အားကိုးလိုကြသည်။ တစ်ခါတစ်ရံ စကားပြောခြင်း သို့မဟုတ် တစ်စုံတစ်ရာကို စစ်ဆေးကြည့်ခြင်းအားဖြင့် ဖြစ်သည်။ တစ်ခါတစ်ရံတွင် ကိုယ့်လက်ကိုယ့်ခြေဖြင့် အလုပ်လုပ်ခြင်း သို့မဟုတ် ဟိုသည် ပြေးလွှားနေရခြင်းအားဖြင့် ဖြစ်သည်။ ဤအရာကို လုပ်ဆောင်ခြင်းအားဖြင့် ၎င်းတို့ များစွာ ပံ့ပိုးပြီးဖြစ်သည်ဟု တွေးထင်ကြသည်။ ဤသည်မှာ မိမိ၏ ဆုကျေးဇူးများကို အားကိုးခြင်းအားဖြင့် အသက်ရှင်ခြင်းကို ဆိုလိုသည့်အရာ ဖြစ်သည်။ သင်၏ ဆုကျေးဇူးများနှင့် ပါရမီများဖြင့် အသက်ရှင်ခြင်းက သမ္မာတရားကို လက်တွေ့လုပ်ဆောင်ခြင်း မပြောနှင့်၊ သင်၏ တာဝန်ကို ထမ်းဆောင်ခြင်းဟူသည်ထက် အားသွန်ခွန်စိုက် အလုပ်လုပ်ခြင်းသာ ဖြစ်သည်ဟု အဘယ်ကြောင့် ငါတို့ ဆိုသနည်း။ ကွာခြားချက်တစ်ခုရှိ၏။ ဥပမာအားဖြင့် ဘုရားအိမ်တော်က သင့်ကို အလုပ်တာဝန်တစ်ခု ပေးသည်ဆိုပါစို့။ ပြီးလျှင် ထိုအလုပ်တာဝန်ကို သင် ယူပြီးနောက်တွင် သင့်အနေဖြင့် သင်၏ ခေါင်းဆောင်ထံ ပြန်အစီရင်ခံပြီး သူ၏ ချီးမွမ်းမှုကို ရရှိနိုင်ရန်အလို့ငှာ အလုပ်တာဝန်ကို မည်သို့ အမြန်ဆုံး ပြီးစီးရမည်ကို သင် စဉ်းစားသည်။ သင့်အနေဖြင့် အတန်အသင့် တာဝန်သိတတ်သော သဘောထားတစ်ခုပင် ရှိကာ တစ်ဆင့်ပြီးတစ်ဆင့်ဖြစ်သော အစီအစဉ်တစ်ခုကို စီစဉ်ကောင်းစီစဉ်ထားနိုင်သော်လည်း အလုပ်တာဝန် ပြီးစီးခြင်းနှင့် အခြားသူများ မြင်ရန်အတွက် လုပ်ဆောင်ခြင်းကိုသာ သင် အာရုံစိုက်လေသည်။ သို့မဟုတ် ထိုအလုပ်တာဝန်ကို လုပ်နေစဉ် သင့်ကို စိတ်ကျေနပ်စေပြီး ပျော်ရွှင်စေမည့် နည်းလမ်းဖြင့် မည်သို့ ထမ်းဆောင်ရမည်ဆိုသည်နှင့် မည်သည့်အရာက သင် ရှာဖွေသည့် ပြီးပြည့်စုံခြင်း စံနှုန်းတစ်ခု ပြည့်မီသည်ကို စဉ်းစားရင်း မိမိဘာသာ စံနှုန်းတစ်ခု သင် ချမှတ်ကောင်း ချမှတ်နိုင်သည်။ စံနှုန်းများကို သင် မည်သို့ ချမှတ်သည်ဖြစ်စေ သင် လုပ်ဆောင်သည့်အရာက သမ္မာတရားနှင့် ဆက်စပ်မှုမရှိလျှင်၊ သမ္မာတရားကို ရှာဖွေကာ ဘုရားသခင်၏ သတ်မှတ်ချက်များကို နားလည်လာ၍ အတည်ပြုပြီးနောက် လုပ်ဆောင်ရမည့်အစား ကြောင်းကျိုးမမြင်ဘဲ မရေရာသော စိတ်ဖြင့် လုပ်ဆောင်လျှင် ထိုအရာသည် အားသွန်ခွန်စိုက် အလုပ်လုပ်ခြင်း ဖြစ်သည်။ ဤသည်မှာ ဖြစ်ချင်သည့် စိတ်ဓာတ်တစ်ခုကို ထားရှိရင်း အမှုအရာများကို သင်၏ ကိုယ်ပိုင် ဉာဏ်၊ ဆုကျေးဇူးများ၊ အစွမ်းအစများနှင့် ကျွမ်းကျင်မှုတို့အပေါ် အားကိုးခြင်းအားဖြင့် လုပ်ဆောင်ခြင်း ဖြစ်သည်။ အမှုအရာများကို ဤသို့ လုပ်ဆောင်ခြင်းရလဒ်သည် အဘယ်နည်း။ သင့်အနေဖြင့် အလုပ်တာဝန်ကို ပြီးစီးကောင်းပြီးစီးနိုင်ပြီး မည်သည့်ပြဿနာကိုမျှ မည်သူမျှ မထောက်ပြဘဲရှိနေနိုင်သည်။ သင် အလွန် ဝမ်းသာသော်လည်း ပထမဆုံးအနေဖြင့် အလုပ်တာဝန်ကို ထမ်းဆောင်သည့် ဖြစ်စဉ်တွင် ဘုရားသခင်၏ ရည်ရွယ်ချက်ကို သင် နားမလည်ခဲ့ပေ။ ဒုတိယအနေဖြင့် စိတ်နှလုံးအကြွင်းမဲ့၊ ဉာဏ်စွမ်းရှိသမျှ၊ ကိုယ်စွမ်းရှိသမျှဖြင့် သင် မထမ်းဆောင်ခဲ့ပေ။ သင်၏ စိတ်နှလုံးက သမ္မာတရားကို မရှာဖွေခဲ့။ သမ္မာတရား စည်းမျဉ်းများကို သင် ရှာဖွေခဲ့ပြီး ဘုရားသခင်၏ ရည်ရွယ်ချက်ကို ရှာဖွေခဲ့လျှင်၊ သင်၏ အလုပ်တာဝန် ထမ်းဆောင်မှုသည် စံနှုန်းပြည့်မီခဲ့ပေမည်။ သင်သည်လည်း သမ္မာတရား လက်တွေ့ကျမှုများထဲသို့ ဝင်ရောက်နိုင်ခဲ့မည်ဖြစ်ပြီး သင် လုပ်ဆောင်ခဲ့သည့်အရာက ဘုရားသခင်၏ ရည်ရွယ်ချက်နှင့် ကိုက်ညီသည်ကို သင် မှန်ကန်တိကျစွာ နားလည်သဘောပေါက်နိုင်ခဲ့မည်ဖြစ်သည်။ သို့ရာတွင် သင်သည် ထိုအရာကို စိတ်နှစ်ခြင်းမရှိဘဲ နားဝေတိမ်တောင်ဖြစ်သည့် နည်းလမ်းဖြင့် အလုပ်တာဝန်ကို ထမ်းဆောင်လျှင် အလုပ်က ပြီးစီးကာ အလုပ်တာဝန်ကို ထမ်းဆောင်ပြီးဖြစ်လိမ့်မည် ဖြစ်သော်လည်း မည်မျှကောင်းစွာ သင် လုပ်ဆောင်ခဲ့သည်ကို သင်၏ စိတ်နှလုံးတွင် သိလိမ့်မည်မဟုတ်။ သင့်ထံတွင် မည်သည့် စံနှုန်းမျှ ရှိလိမ့်မည်မဟုတ်သကဲ့သို့ အလုပ်တာဝန်ကို ဘုရားသခင်၏ ရည်ရွယ်ချက် သို့မဟုတ် သမ္မာတရားနှင့်အညီ ထမ်းဆောင်ခဲ့ခြင်း ရှိမရှိဟူသည်ကို သင် သိလိမ့်မည် မဟုတ်ပေ။ ထိုသို့သော အခြေအနေတွင် သင်သည် သင်၏ တာဝန်ကို ထမ်းဆောင်နေခြင်း မဟုတ်၊ အလုပ်လုပ်ပေးနေခြင်း ဖြစ်သည်။

ဘုရားသခင်ကို ယုံကြည်သူတိုင်း သူ၏ ရည်ရွယ်ချက်များကို နားလည်သင့်သည်။ မိမိတို့၏တာဝန်များကို ကောင်းစွာ ထမ်းဆောင်သောသူတို့သာ ဘုရားသခင်ကို စိတ်ကျေနပ်စေနိုင်ပြီး ဘုရားသခင်၏ စေခိုင်းချက်တာဝန်ကို ပြီးစီးခြင်းအားဖြင့်သာ မိမိ၏ တာဝန်ထမ်းဆောင်မှုက စံနှုန်းပြည့်မီနိုင်ပေသည်။ ဘုရားသခင်၏ စေခိုင်းချက်တာဝန်ကို ပြီးမြောက်ခြင်းအတွက် စံနှုန်းတစ်ခု ရှိသည်။ သခင်ယေရှုက “သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ချစ်လော့။”ဟု ပြောခဲ့သည်။ “ဘုရားသခင်ကို ချစ်ခြင်း”သည် လူတို့အပေါ် ဘုရားသခင်၏ တောင်းဆိုချက်တစ်ရပ် ဖြစ်သည်။ ဤသတ်မှတ်ချက်သည် မည်သည့်နေရာတွင် သူ့ဘာသာ ထင်ရှားသင့်သနည်း။ ဘုရားသခင်၏ စေခိုင်းချက်တာဝန်ကို သင် ပြီးစီးခြင်းအားဖြင့် ထင်ရှားသင့်သည်။ လက်တွေ့ကျကျဆိုရလျှင် ထိုအရာသည် လူသားအနေဖြင့် သင်၏ တာဝန်ကို ကောင်းစွာ ထမ်းဆောင်ခြင်း ဖြစ်သည်။ ထို့ကြောင့် သင်၏ တာဝန်ကို ကောင်းစွာ ထမ်းဆောင်ခြင်းအတွက် စံနှုန်းမှာ အဘယ်နည်း။ ထိုအရာမှာ သင့်အနေဖြင့် သင်၏ တာဝန်ကို အဖန်ဆင်းခံတစ်ဦးအဖြစ် စိတ်နှလုံးအကြွင်းမဲ့ ဉာဏ်ရှိသမျှ၊ အစွမ်းသတ္တိရှိသမျှဖြင့် ထမ်းဆောင်ရန်ဖြစ်သည့် ဘုရားသခင်၏သတ်မှတ်ချက် ဖြစ်သည်။ ဤအရာကို လွယ်ကူစွာ နားလည်သင့်ပေသည်။ ဘုရားသခင်၏ သတ်မှတ်ချက်ကို ပြည့်မီရန် သင်၏တာဝန်ကို စိတ်နှစ်ထားရန် အဓိက လိုအပ်သည်။ သင့်စိတ်နှလုံးကို နှစ်ထားနိုင်လျှင် သင်၏ စိတ်အကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် ပြုမူဆောင်ရွက်ရန် သင့်အတွက် လွယ်ကူလိမ့်မည်။ သင့်စိတ်၏ စိတ်ကူးများကိုသာ အားကိုးခြင်းအားဖြင့်လည်းကောင်း၊ သင်၏ ဆုကျေးဇူးများပေါ်တွင် အားကိုးခြင်းအားဖြင့်လည်းကောင်း သင်၏ တာဝန်ကို သင် ထမ်းဆောင်လျှင် ဘုရားသခင်၏ သတ်မှတ်ချက်များကို သင် ပြည့်မီနိုင်သလော။ လုံးဝ မပြည့်မီနိုင်ပေ။ ထို့ကြောင့် ဘုရားသခင်၏ စေခိုင်းချက်တာဝန်ကို ဖြည့်ဆည်းရန်နှင့် သင်၏ တာဝန်ကို သစ္စာစောင့်သိစွာနှင့် ကောင်းမွန်စွာ ထမ်းဆောင်ရန်အလို့ငှာ ပြည့်မီရမည့် စံနှုန်းမှာ အဘယ်နည်း။ ထိုအရာမှာ သင်၏တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် ထမ်းဆောင်ရန် ဖြစ်သည်။ ဘုရားသခင်ကို ချစ်သော စိတ်နှလုံးမရှိဘဲ သင်၏ တာဝန်ကို ကောင်းစွာ ထမ်းဆောင်ရန် သင် ကြိုးပမ်းလျှင် အလုပ်ဖြစ်လိမ့်မည် မဟုတ်။ သင်၏ ဘုရားသခင်ကို ချစ်သော စိတ်နှလုံးက ယခင်ထက် တိုး၍ အားကောင်းပြီး သာ၍ စစ်မှန်လျှင် သင်၏ တာဝန်ကို သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် သင် အလိုအလျောက် ကောင်းမွန်စွာ ထမ်းဆောင်နိုင်လိမ့်မည်ဖြစ်သည်။ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှတွင် နောက်ဆုံး လာသည့်အရာမှာ “အစွမ်းသတ္တိရှိသမျှ” ဖြစ်သည်။ “စိတ်နှလုံးအကြွင်းမဲ့”က ပထမဆုံး လာသည်။ သင်၏ တာဝန်ကို သင်၏ စိတ်နှလုံးအကြွင်းမဲ့ဖြင့် သင် မထမ်းဆောင်လျှင် အစွမ်းသတ္တိရှိသမျှဖြင့် မည်သို့ သင် ထမ်းဆောင်နိုင်မည်နည်း။ ထိုအကြောင်းကြောင့် အစွမ်းသတ္တိရှိသမျှဖြင့် သင်၏ တာဝန်ကို ထမ်းဆောင်ရန် ကြိုးစားခြင်းမျှသည် မည်သည့် ရလဒ်ကိုမျှ စွမ်းဆောင်ရရှိနိုင်ခြင်း မရှိပေ။ သို့မဟုတ် စည်းမျဉ်းများနှင့်လည်း တန်းတူမဖြစ်နိုင်ပေ။ ဘုရားသခင် တောင်းဆိုသည့် အရေးအကြီးဆုံးသော အရာမှာ မည်သည့်အရာဖြစ်သနည်း။ (စိတ်နှလုံးအကြွင်းမဲ့ဖြစ်ပါသည်။) ဘုရားသခင်က သင့်ကို မည်သည့်တာဝန် သို့မဟုတ် မည်သည့်အရာ ပေးအပ်သည်ဖြစ်စေ၊ သင် အားသွန်ခွန်စိုက် အလုပ်လုပ်ရုံသာ လုပ်ဆောင်လျှင်၊ ဟိုသည်ပြေးလွှားပြီး အားထုတ်မှု အသုံးပြုရုံ အသုံးပြုလျှင် သမ္မာတရား စည်းမျဉ်းများနှင့် သင် ကိုက်ညီနိုင်သလော။ ဘုရားသခင်၏ ရည်ရွယ်ချက်များနှင့်အညီ သင် ပြုမူနိုင်သလော။ (မပြုမူနိုင်ပါ။) သို့ဆိုလျှင် ဘုရားသခင်၏ ရည်ရွယ်ချက်များနှင့် သင် မည်သို့ ကိုက်ညီနိုင်သနည်း။ (စိတ်နှလုံးအကြွင်းမဲ့ဖြင့် ဖြစ်ပါသည်။) “စိတ်နှလုံးအကြွင်းမဲ့ဖြင့်”ဟူသည့် စကားများကို ပြောဆိုရန် လွယ်ကူပြီး လူတို့က မကြာခဏ ပြောဆိုကြသည်။ ထို့ကြောင့် စိတ်နှလုံးအကြွင်းမဲ့ဖြင့် သင် မည်သို့ လုပ်ဆောင်နိုင်သနည်း။ လူအချို့က “အဲဒီအရာက အမှုကိစ္စတွေကို နောက်ထပ် နည်းနည်း အားထုတ်မှု၊ စစ်မှန်ရိုးသားမှုနဲ့ လုပ်ဆောင်တဲ့အခါ၊ ပိုစဉ်းစားတဲ့အခါ တခြားဘာကိုမှ သင့်ရဲ့စိတ်ကို နေရာယူခွင့်မပေးဘဲ လက်ရှိအလုပ်တာဝန်ကို ဘယ်လို ထမ်းဆောင်ရမလဲဆိုတာကိုသာ အာရုံစိုက်တဲ့အခါမှာ ဖြစ်တာ မဟုတ်လား”ဟု ပြောကြသည်။ ထိုမျှ ရိုးရှင်းသလော။ (မရိုးရှင်းပါ။) ထို့ကြောင့် လက်တွေ့လုပ်ဆောင်ခြင်း၏ အခြေခံစည်းမျဉ်း အနည်းငယ်အကြောင်းကို ပြောဆိုဆွေးနွေးကြစို့။ သင်တို့ ပုံမှန် လက်တွေ့လုပ်ဆောင်သည့် သို့မဟုတ် လိုက်နာစောင့်ထိန်းသည့် စည်းမျဉ်းများအရ အမှုအရာများကို သင်၏ စိတ်နှလုံးအကြွင်းမဲ့ဖြင့် လုပ်ဆောင်ရန် ပထမဆုံး သင် လုပ်ဆောင်သင့်သည့်အရာမှာ အဘယ်နည်း။ အမှုအရာများကို လုပ်ဆောင်ရာတွင် သင်၏ ဉာဏ်စွမ်းရှိသမျှကို သုံးရမည်၊ သင်၏ အားအင်ကို သုံးပြီး စိတ်နှစ်ထားရမည်ဖြစ်ကာ ဝတ်ကျေတမ်းကျေ မလုပ်ရပေ။ လူတစ်ဦးသည် အမှုအရာများကို စိတ်နှလုံးအကြွင်းမဲ့ဖြင့် မလုပ်ဆောင်နိုင်လျှင် ၎င်းတို့ စိတ်ပျက်အားလျော့ကြပြီဖြစ်သည်။ ယင်းမှာ မိမိ၏ စိတ်ဝိညာဉ်ကို ဆုံးရှုံးခြင်းကဲ့သို့သာ ဖြစ်သည်။ စကားပြောနေစဉ် ၎င်းတို့၏အတွေးများက ပျံ့လွင့်နေလိမ့်မည်၊ အမှုအရာများကို လုပ်ဆောင်ရာတွင် ၎င်းတို့ လုံးဝစိတ်နှစ်ထားလိမ့်မည် မဟုတ်ဘဲ၊ မည်သည့်အရာကို လုပ်ဆောင်သည်ဖြစ်စေ၊ အရေးမစိုက်ဘဲ ရှိကြလိမ့်မည်။ အကျိုးဆက်အနေဖြင့် အမှုအရာများကို ကောင်းမွန်စွာ ကိုင်တွယ်နိုင်ကြမည် မဟုတ်။ သင်၏ တာဝန်ကို စိတ်နှလုံးအကြွင်းမဲ့ သင် ထမ်းဆောင်ခြင်းမရှိဘဲ ထိုအရာထဲသို့ သင်၏ စိတ်နှလုံးတစ်ခုလုံး မနှစ်ထားလျှင် သင်၏ တာဝန်ကို ညံ့ဖျင်းစွာ သင် ထမ်းဆောင်လိမ့်မည်။ သင်၏ တာဝန်ကို နှစ်အချို့ကြာ သင် ထမ်းဆောင်လျှင်ပင် အလွန် ပြည့်ပြည့်ဝဝ သင် ထမ်းဆောင်နိုင်မည် မဟုတ်ပေ။ သင့်အနေဖြင့် စိတ်မနှစ်ထားလျှင် မည်သည့်အရာကိုမျှ ကောင်းစွာ လုပ်ဆောင်နိုင်မည် မဟုတ်။ လူအချို့သည် ဇွဲလုံ့လရှိသော အမှုဆောင်များမဟုတ်။ ၎င်းတို့သည် အမြဲ တည်ငြိမ်ခြင်းမရှိသကဲ့သို့ ပြောင်းလဲလွယ်သည်။ အလွန်မြင့်မားစွာ ၎င်းတို့ ရည်မှန်းကြပြီး မည်သည့်နေရာတွင် မိမိတို့ စိတ်နှလုံးများ ချန်ထားမိခဲ့သည်ကို မသိကြပေ။ ထိုသို့သော လူများတွင် စိတ်နှလုံးများ ရှိကြသလော။ လူတစ်ဦးတွင် စိတ်နှလုံး ရှိမရှိဟူသည်ကို သင်တို့ မည်သို့ ခွဲခြားနိုင်သနည်း။ ဘုရားသခင်ကို ယုံကြည်သော သူတစ်ဦးသည် ဘုရားနှုတ်ကပတ်တော်များကို ဖတ်သည်မှာ နည်းပါးလျှင် ၎င်းတို့၌ စိတ်နှလုံး ရှိကြသလော။ မည်သည့်အရာ ဖြစ်ပျက်သည်ဖြစ်စေ ဘုရားသခင်ထံ ၎င်းတို့ မည်သည့်အခါတွင်မျှ ဆုမတောင်းလျှင် ၎င်းတို့၌ စိတ်နှလုံး ရှိကြသလော။ မည်သည့် ပြဿနာများကို ၎င်းတို့ ရင်ဆိုင်သည်ဖြစ်စေ သမ္မာတရားကို မည်သည့်အခါတွင်မျှ မရှာဖွေလျှင် ၎င်းတို့၌ စိတ်နှလုံး ရှိကြသလော။ လူအချို့သည် သိသာထင်ရှားသည့် မည်သည့်ရလဒ်မျှ မရရှိဘဲ မိမိတို့တာဝန်များကို နှစ်များစွာကြာ ထမ်းဆောင်ကြသည်။ ၎င်းတို့တွင် စိတ်နှလုံးများ ရှိကြသလော။ (မရှိပါ။) စိတ်နှလုံးမရှိကြသည့်လူများသည် မိမိတို့တာဝန်များကို ကောင်းစွာ ထမ်းဆောင်နိုင်ကြသလော။ လူတို့သည် မိမိတို့တာဝန်များကို စိတ်နှလုံးအကြွင်းမဲ့ မည်သို့ ထမ်းဆောင်နိုင်သနည်း။ ဦးစွာပထမ တာဝန်ကို သင် စဉ်းစားသင့်သည်။ “ဒါက ငါ့တာဝန်ပဲ။ ငါထမ်းရမယ်။ ငါ့ကို အလိုအပ်ဆုံးအချိန်ဖြစ်တဲ့ အခုအချိန်မှာ ငါထွက်ပြေးလို့မရဘူး။ ငါ့တာဝန်ကို ကောင်းကောင်း ထမ်းဆောင်ပြီး ဘုရားသခင်ကို ဖြစ်ကြောင်းကုန်စင် ပြောပြရမယ်” ဟူ၍ ဖြစ်သည်။ ဤသည်မှာ သင့်ထံတွင် အယူအဆဆိုင်ရာ အခြေခံတစ်ခုရှိသည်ဟု ဆိုလိုသည်။ သို့ရာတွင် အယူအဆဆိုင်ရာ အခြေခံရှိခြင်းမျှသည် သင်၏ တာဝန်ကို စိတ်နှလုံးအကြွင်းမဲ့ သင် ထမ်းဆောင်နေခြင်းဖြစ်သည်ဟု ဆိုလိုသလော။ (မဆိုလိုပါ။) သင်သည် သမ္မာတရား လက်တွေ့ကျမှုထဲသို့ ဝင်ရောက်ခြင်းနှင့် သင်၏ တာဝန်ကို စိတ်နှလုံးအကြွင်းမဲ့ ထမ်းဆောင်ခြင်းတို့နှင့် ပတ်သက်သော ဘုရားသခင်၏ သတ်မှတ်ချက်များကို ဖြည့်ဆည်းခြင်းနှင့် အလှမ်းဝေးနေဆဲ ဖြစ်သည်။ ထို့ကြောင့် သင်၏ တာဝန်ကို စိတ်နှလုံးအကြွင်းမဲ့ ထမ်းဆောင်ရန်မှာ မည်သည့်အရာကို ဆိုလိုသနည်း။ လူတို့သည် မိမိတို့တာဝန်များကို စိတ်နှလုံးအကြွင်းမဲ့ မည်သို့ ထမ်းဆောင်လာနိုင်ကြမည်နည်း။ ဦးစွာပထမ သင့်အနေဖြင့် “ဘယ်သူ့အတွက် ဒီတာဝန်ကို ငါ ထမ်းဆောင်နေတာလဲ။ ဘုရားသခင်အတွက် ထမ်းဆောင်နေတာလား။ အသင်းတော်အတွက် ထမ်းဆောင်နေတာလား။ ဒါမှမဟုတ် လူတစ်ယောက်ယောက်အတွက်များ ထမ်းဆောင်နေတာလား” ဟု စဉ်းစားရန် လိုအပ်သည်။ ဤအရာကို ရှင်းလင်းစွာ နားလည်သဘောပေါက်ရမည်။ ထို့အပြင် “ဘယ်သူက ဒီတာဝန်ကို ငါ့ကို တာဝန်ပေးခဲ့တာလဲ။ ဘုရားသခင်ကလား၊ ဒါမှမဟုတ် ခေါင်းဆောင်တစ်ယောက်ယောက်ကလား၊ ဒါမှမဟုတ် အသင်းတော်ကလား”ဟူ၍ ဖြစ်သည်။ ဤအရာကိုလည်း ရှင်းလင်းရန် လိုအပ်သည်။ ဤအရာသည် သေးငယ်သည့်အရာတစ်ခုကဲ့သို့ ထင်ကောင်း ထင်ရနိုင်သော်လည်း၊ ဖြေရှင်းရန် သမ္မာတရားကို ရှာဖွေရဦးမည်ဖြစ်သည်။ ငါ့ကိုပြောလော့၊ သင်တို့၏တာဝန်ကို သင်တို့အား တာဝန်ပေးခဲ့သည်မှာ ခေါင်းဆောင် သို့မဟုတ် အမှုဆောင်တစ်ဦးဦးလော သို့မဟုတ် အသင်းတော်တစ်ခုခုလော။ (မဟုတ်ပါ။) ထိုအရာနှင့်ပတ်သက်၍ သင်၏ စိတ်နှလုံးတွင် သေချာနေသရွေ့ ကောင်းပေ၏။ သင့်ကို သင်၏တာဝန် ပေးအပ်ခဲ့သူမှာ ဘုရားသခင်ဖြစ်သည်ကို သင် အတည်ပြုရမည်။ အသင်းတော် ခေါင်းဆောင်တစ်ဦးက သင့်ကို ပေးထားခြင်းဖြစ်ပုံ ရနိုင်သော်လည်း အမှန်တွင် ဘုရားသခင်၏ အစီအစဉ်မှ လာခြင်းသာ ဖြစ်ပေသည်။ လူသား အလိုဆန္ဒမှ သိသာထင်ရှားစွာ လာသည့် အချိန်များ ရှိကောင်းရှိနိုင်သော်လည်း ထိုအချိန်တွင်ပင်လျှင် ထိုအရာကို ဘုရားသခင်ထံမှ ဦးစွာ သင် လက်ခံရယူရမည်ဖြစ်သည်။ ယင်းမှာ မှန်ကန်သည့် တွေ့ကြုံနည်းဖြစ်သည်။ ဘုရားသခင်ထံ ထိုအရာကို သင် လက်ခံပြီး သူ၏ အစီအစဉ်များကို တမင် ကျိုးနွံနာခံကာ သူ၏ တာဝန်ပေးစေခိုင်းချက်ကို လက်ခံရန် ခြေလှမ်းလျှင်၊ ထိုအရာကို ထိုသို့ သင် ကြုံတွေ့လျှင် ဘုရားသခင်၏ လမ်းပြမှုနှင့် အလုပ် သင်၌ ရှိလိမ့်မည်။ အရာရာသည် လူတို့က လုပ်ဆောင်ပြီး လူတို့ထံမှလာသည်ဟု သင် စဉ်ဆက်မပြတ် ယုံကြည်လျှင်၊ အမှုအရာများကို ဤသို့ သင် တွေ့ကြုံလျှင် ဘုရားသခင်၏ ကောင်းချီးများ သို့မဟုတ် သူ၏ အလုပ် သင်၌ ရှိမည်မဟုတ်။ အကြောင်းမှာ သင်သည် ထိုအတွက် အလွန် သေးသိမ်လွန်းသောကြောင့်၊ ဝိညာဉ်ရေးရာ သိနားလည်မှု ကင်းမဲ့လွန်းသောကြောင့် ဖြစ်သည်။ သင့်တွင် မှန်ကန်သည့် စိတ်ဓာတ်မရှိပေ။ ကိစ္စရပ်များအားလုံးကို လူသား အယူအဆများ၊ စိတ်ကူးများနှင့် သင် အမြဲ မှတ်ယူလျှင် သန့်ရှင်းသော ဝိညာဉ်တော်၏ အလုပ် ရှိမည်မဟုတ်ပေ။ အဘယ့်ကြောင့်ဆိုသော် ကိစ္စရပ်များ အားလုံးအပေါ် အုပ်စိုးသောသူမှာ ဘုရားသခင် ဖြစ်သောကြောင့်ဖြစ်သည်။ ဘုရားအိမ်တော်က မည်သူ့ကို မည်သည့် အလုပ်တာဝန်မျိုး စီစဉ်သည်ဖြစ်စေ ထိုအရာသည် ဘုရားသခင်၏ အချုပ်အခြာအာဏာနှင့် ကြိုတင်စီစဉ်မှုတို့မှ လာပြီး ထိုအထဲတွင် ဘုရားသခင်၏ စေတနာ ပါရှိသည်။ ဤအရာကို သင် ပထမဆုံး သိရမည်။ ထိုအရာကို ရှင်းလင်းစွာ မြင်ရန် အလွန်အရေးကြီး၏။ အယူဝါဒများကိုသာ နားလည်ခြင်းက အဆင်ပြေမည်မဟုတ်။ သင်သည် “ဒီတာဝန်ကို ဘုရားသခင်က ငါ့ကို ပေးအပ်ခဲ့တာ။ ငါ့အတွက် မဟုတ်ဘူး။ တခြားဘယ်သူ့အတွက်မှလည်း မဟုတ်ဘူး။ ဘုရားသခင်အတွက် ငါ့တာဝန်ကို ငါထမ်းဆောင်နေတာ။ ဒါဟာ ဖန်ဆင်းခံတစ်ယောက်အနေနဲ့ ငါ့ရဲ့တာဝန်ပဲ။ ငါ့ကို ဘုရားသခင်က ပေးအပ်ခဲ့တာ” ဟု သင်၏ စိတ်နှလုံးတွင် အတည်ပြုရမည်။ ဤတာဝန်ကို ဘုရားသခင်က သင့်အား ပေးအပ်ခဲ့သည့်အတွက် ဘုရားသခင်က သင့်ကို မည်သို့ ပေးအပ်ခဲ့သနည်း။ ဤအရာတွင် အမှုအရာများကို စိတ်နှလုံးအကြွင်းမဲ့ လုပ်ဆောင်ခြင်း ပါဝင်သလော။ သမ္မာတရားကို ရှာဖွေရန် လိုအပ်သလော။ သင့်အနေဖြင့် သမ္မာတရား၊ သင့်ကို ဘုရားသခင် ပေးအပ်သည့် တာဝန်၏ သတ်မှတ်ချက်များ၊ စံနှုန်းများနှင့် စည်းမျဉ်းများအပြင် ဘုရားနှုတ်ကပတ်တော်က ပြောဆိုသည့်အရာများကို ရှာဖွေရန် လိုအပ်သည်။ သူ၏ နှုတ်ကပတ်တော်များကို အတော်လေး ရှင်းလင်းစွာ ပြောဆိုထားလျှင် ယင်းတို့ကို မည်သို့ လက်တွေ့လုပ်ဆောင်ပြီး လက်တွေ့အရှိတရား ဖြစ်စေရမည်ကို သင် ချင့်ချိန်စဉ်းစားရမည့်အချိန် ဖြစ်သည်။ သမ္မာတရား နားလည်သည့် လူတို့နှင့်လည်း သင် မိတ်သဟာယပြုသင့်ပြီး ထို့နောက်တွင် ဘုရားသခင်၏ သတ်မှတ်ချက်များအတိုင်း ပြုမူဆောင်ရွက်သင့်သည်။ ယင်းမှာ သင်၏ စိတ်နှလုံးအကြွင်းမဲ့ဖြင့် လုပ်ဆောင်ခြင်းကို ဆိုလိုသည့်အရာ ဖြစ်သည်။ ထို့အပြင် သင်၏ တာဝန်ကို သင် မထမ်းဆောင်မီ ဘုရားသခင်၏ ရည်ရွယ်ချက်ကို သင် ရှာဖွေကာ သမ္မာတရားကို သိနားလည်လာပြီး မည်သည့်အရာ လုပ်ဆောင်ရမည်ကို သိသော်လည်း ဆောင်ရွက်ရမည့်အချိန် ရောက်လာသည့်အခါ သင်၏ ကိုယ်ပိုင် အတွေးများနှင့် သမ္မာတရား စည်းမျဉ်းများကြားတွင် ခြားနားချက်များနှင့် ဆန့်ကျင်ကွဲလွဲမှုများ ရှိသည်ဆိုပါစို့။ ဤအရာဖြစ်ပျက်သည့်အခါ သင် မည်သည့်အရာကို လုပ်ဆောင်သင့်သနည်း။ သင်သည် ကိုယ်ရေးကိုယ်တာ ရောနှောမှုတစ်ခုမျှ မရှိဘဲ၊ သင့်ကိုယ်ပိုင် အလိုဆန္ဒအတိုင်း ပြုမူဆောင်ရွက်ခြင်း သေချာပေါက်မရှိဘဲ သင်၏ တာဝန်ကို ထမ်းဆောင်ခြင်းနှင့်ဆိုင်သည့် စည်းမျဉ်းကို သင် စိတ်နှလုံးအကြွင်းမဲ့ စောင့်ထိန်းရမည်ဖြစ်ပြီး ဘုရားသခင်ကို ကျိုးနွံနာခံခြင်းနှင့် စိတ်ကျေနပ်အောင်လုပ်ခြင်းတွင် သင်၏ စိတ်နှလုံးတစ်ခုလုံး နှစ်ထားရမည်။ လူအချို့က “အဲဒီအရာတွေနဲ့ ပတ်သက်လို့တော့ ကျွန်တော် ဂရုမစိုက်ဘူး။ တကယ်တော့ ဒီတာဝန်ကို ကျွန်တော့်ကို ပေးထားတဲ့အတွက် ကျွန်တော့်မှာ ဆုံးဖြတ်ပိုင်ခွင့် ရှိသင့်တယ်။ ကျွန်တော့်ရဲ့ ကိုယ်ပိုင် ကိုယ်စွမ်းကိုယ်စနဲ့ ပြုမူဆောင်ရွက်ပိုင်ခွင့် ရှိတယ်။ လုပ်သင့်တယ်လို့ ကျွန်တော် ထင်တဲ့အရာကို ကျွန်တော် လုပ်မယ်။ ကျွန်တော်က ကျွန်တော့်တာဝန်ကို စိတ်နှလုံးအကြွင်းမဲ့ ထမ်းဆောင်နေသေးတာကြောင့် ခင်ဗျားက အပြစ်ရှာစရာ အပြစ်က ဘယ်မှာလဲ” ဟု ပြောကြသည်။ ထို့နောက်တွင် မည်သည့်အရာ လုပ်ဆောင်ရမည်ကို တွက်ဆရာတွင် အားထုတ်မှုအချို့ ထားရှိကြသည်။ အဆုံးတွင် အလုပ်က ပြီးသွားသော်လည်း၊ ဤလက်တွေ့လုပ်ဆောင်ခြင်း နည်းစနစ်နှင့် ဤအခြေအနေသည် မှန်ကန်သလော။ ဤသည်မှာ မိမိတို့တာဝန်ကို စိတ်နှလုံးအကြွင်းမဲ့ ထမ်းဆောင်ခြင်း ဖြစ်သလော။ (မဟုတ်ပါ။) ဤနေရာတွင် ပြဿနာမှာ အဘယ်နည်း။ ဤသည်မှာ မာနထောင်လွှားမှု၊ ထင်ရာစိုင်းခြင်းနှင့် ထင်ရာမြင်ရာလုပ်ခြင်းအပြင် မဆင်မခြင် လုပ်ဆောင်ခြင်း ဖြစ်သည်။ ဤသည်မှာ မိမိတို့တာဝန်များကို ထမ်းဆောင်ခြင်းဖြစ်သလော။ (မဟုတ်ပါ။) ဤသည်မှာ ကိုယ်ရေးကိုယ်တာ လုပ်ငန်းတွင် ပါဝင်ခြင်းဖြစ်သည်၊ မိမိတို့၏ တာဝန်များကို ထမ်းဆောင်ခြင်း မဟုတ်။ ၎င်းတို့ကို စိတ်ကျေနပ်စေသည့်အရာနှင့် မိမိတို့ကိုယ်ပိုင် အလိုဆန္ဒကို အခြေခံ၍ ၎င်းတို့ နှစ်သက်သည့်အရာကို လုပ်ဆောင်ခြင်းမျှသာ ဖြစ်သည်၊ မိမိတို့တာဝန်များကို စိတ်နှလုံးအကြွင်းမဲ့ ထမ်းဆောင်ခြင်း မဟုတ်ပေ။

ယခုတင် ပါရမီများနှင့် ဆုကျေးဇူးများအကြောင်း ငါ အဓိက ပြောဆိုဆွေးနွေးခဲ့သည်။ ဤပါရမီနှင့် ဆုကျေးဇူးများတွင် အသိပညာ ပါဝင်သလော။ အသိပညာနှင့် ပါရမီများကြားတွင် ခြားနားချက်တစ်ခုခု ရှိသလော။ ပါရမီတစ်ခုသည် ကျွမ်းကျင်မှုတစ်ခုကို ရည်ညွှန်း၏။ ထိုအရာသည် လူတစ်ဦးက အခြားသူများထက် သာ၍ ထင်ပေါ်သည့်နယ်ပယ်တစ်ခု၊ ၎င်းတို့ အစွမ်းအစ၏ သာ၍ ထင်ရှားသော အစိတ်အပိုင်းတစ်ခု၊ ၎င်းတို့ အတော်ဆုံးဖြစ်သည့်အရာ၊ သို့မဟုတ် ၎င်းတို့ အတော်အတန် အရည်အချင်းရှိပြီး နောကျေသည့် ကျွမ်းကျင်မှုတစ်ခု ဖြစ်ကောင်းဖြစ်နိုင်သည်။ ဤအရာအားလုံးကို ပါရမီများနှင့် ဆုကျေးဇူးများဟု ခေါ်သည်။ အသိပညာမှာ အဘယ်နည်း။ အသိပညာဟူသည်မှာ မည်သည့်အရာကို အတိအကျ ရည်ညွှန်းသနည်း။ ပညာတတ်သောသူသည် နှစ်ပေါင်းများစွာ လေ့လာပြီးဖြစ်လျှင်၊ ဂန္တဝင်စာအုပ်စာပေများစွာကို ဖတ်ရှုပြီးဖြစ်လျှင်၊ အတတ်ပညာတစ်ခုခု သို့မဟုတ် အသိပညာ နယ်ပယ်တစ်ခုခုကို အလွန် နှိုက်နှိုက်ချွတ်ချွတ် လေ့လာပြီးဖြစ်လျှင်၊ ရလဒ်များ စွမ်းဆောင်ရရှိပြီးဖြစ်ကာ သတ်သတ်မှတ်မှတ်နှင့် ခြေခြေမြစ်မြစ်ရှိသော အထူးကျွမ်းကျင်မှုကို ပိုင်ဆိုင်လျှင် ဤအရာသည် ပါရမီများနှင့်လည်းကောင်း ဆုကျေးဇူးများနှင့်လည်းကောင်း ပတ်သက်မှုတစ်ခုခု ရှိသလော။ ပါရမီအမျိုးအစားတွင် အသိပညာကို ထည့်သွင်း၍ရနိုင်သလော။ (မရနိုင်ပါ။) လူတစ်ဦးသည် မိမိအလုပ်ကို လုပ်ဆောင်ရန် ပါရမီများကို အသုံးပြုလျှင် ၎င်းက ရိုင်းစိုင်းပြီး တောကျသော လူတစ်ဦး ဖြစ်နိုင်သည်၊ အဆင့်မြင့် ပညာရေးမရှိခြင်း ဖြစ်နိုင်သည်၊ ကျော်ကြားသည့် မည်သည့်စာအုပ်ကိုမျှ မဖတ်ဖူးခြင်း ဖြစ်နိုင်သည် သို့မဟုတ် သမ္မာကျမ်းစာကိုပင် နားမလည်နိုင်ခြင်း ဖြစ်နိုင်သည်။ သို့သော် ၎င်းတွင် အစွမ်းအစ အနည်းငယ် ရှိကောင်းရှိမည်ဖြစ်ပြီး နှုတ်ရေးကောင်းစွာ ပြောကောင်းပြောဆိုနိုင်ပေမည်။ ဤသည်မှာ ပါရမီတစ်ခု ဖြစ်သလော။ (ဟုတ်ပါသည်။) ဤလူသည် ထိုသို့သော ပါရမီတစ်ခုကို ပိုင်ဆိုင်၏။ ဤသည်မှာ သူသည် အသိပညာရှိသည်ဟု ဆိုလိုသလော။ (မဆိုလိုပါ။) ထို့ကြောင့် အသိပညာသည် မည်သည့်အရာကို ဆိုလိုသနည်း။ ထိုအသိပညာကို မည်သို့ အဓိပ္ပာယ်ဖွင့်ဆိုသနည်း။ ဤသို့ ပြောကြစို့။ ဥပမာအားဖြင့် လူတစ်ဦးသည် ပညာရေးကို လေ့လာပြီးဖြစ်လျှင် ဤအတတ်ပညာနှင့်ဆိုင်သည့် အသိပညာက ၎င်းတို့တွင် ရှိသလော။ လူတို့ကို မည်သို့ သွန်သင်ပဲ့ပြင်ရမည်၊ အသိပညာကို အခြားသူများထံ မည်သို့ ပေးရမည်၊ မည်သည့် အသိပညာကို ပေးရမည် စသည်တို့ကဲ့သို့သော အရာများ ရှိသလော။ ဤနယ်ပယ်နှင့်ဆိုင်သော အသိပညာ ၎င်းတို့တွင် ရှိသောကြောင့် ဤနယ်ပယ်တွင် ၎င်းတို့သည် ဉာဏ်ကောင်းသောသူ ဖြစ်ကြသလော။ ၎င်းတို့ကို ဤကဏ္ဍတွင် အသိပညာပိုင်ဆိုင်သည့် ပါရမီရှိသော လူတစ်ဦးဟု ခေါ်ဆို၍ရနိုင်သလော။ (ရနိုင်ပါသည်။) ဤအရာကို ဥပမာတစ်ခုအဖြစ် အသုံးပြုကြစို့။ လူတစ်ဦးသည် ပညာရေးတွင် ပါဝင်ပတ်သက်နေသည့် ပညာတတ်သောသူတစ်ဦးဖြစ်လျှင် ထိုသို့သောလူသည် အလုပ်လုပ်သည့်အခါ သို့မဟုတ် အသင်းတော်ကို ဦးဆောင်သည့်အခါ မည်သည့်အရာကို ပုံမှန်အားဖြင့် လုပ်ဆောင်လိမ့်မည်နည်း။ ၎င်းတို့၏ ပုံမှန်လက်တွေ့လုပ်ဆောင်မှုများမှာ အဘယ်နည်း။ ကျောင်းသားတစ်ဦးကို ဆရာက စကားပြောသကဲ့သို့ လူတိုင်းကို ၎င်းတို့ စကားပြောကြသလော။ ၎င်းတို့ အသုံးပြုသည့် လေယူလေသိမ်းက အရေးမကြီးပေ။ အရေးကြီးသည်မှာ အခြားသူများထဲသို့ ၎င်းတို့ သွတ်သွင်းပြီး အခြားသူများကို သွန်သင်သည့်အရာ ဖြစ်သည်။ ၎င်းတို့သည် ဤအသိပညာဖြင့် နှစ်ပေါင်းများစွာ အသက်ရှင်ခဲ့ကြပြီး ဤအသိပညာသည် အခြေခံအားဖြင့် ၎င်းတို့ ဘဝ၏ တစ်စိတ်တစ်ပိုင်း ဖြစ်လာပြီးဖြစ်သည်မှာ ၎င်းတို့ အပြုအမူ သို့မဟုတ် ဘဝ၏ သွင်ပြင်လက္ခဏာတိုင်းတွင် ဤအသိပညာကို ၎င်းတို့ ပိုင်ဆိုင်ကာ ၎င်းတို့ ဆည်းပူးခဲ့သည့် အသိပညာဖြင့် အသက်ရှင်နေထိုင်ကြကြောင်း သင် မြင်နိုင်သည့်အဆင့်ထိ ဖြစ်လေသည်။ ဤအရာကို မြင်ရသည်မှာ အလွန်ပင် ပုံမှန်ဖြစ်သည်။ ထို့ကြောင့် ဤကဲ့သို့သော လူများသည် မိမိတို့အလုပ်ကို လုပ်ဆောင်ရန် မည်သည့်အရာအပေါ် မကြာခဏ မှီခိုကြသနည်း။ ၎င်းတို့ ရရှိထားသော အသိပညာအပေါ်တွင် ဖြစ်သည်။ ဥပမာအားဖြင့်၊ တစ်စုံတစ်ဦးက၊ “ကျွန်တော် ဘုရားနှုတ်ကပတ်တော်ကို မဖတ်နိုင်ပါ။ အဲဒီနှုတ်ကပတ်တော်တွေကို ကိုင်ထားပေမဲ့ ဘယ်လိုဖတ်ရမယ်ဆိုတာကို ကျွန်တော် သိကိုမသိပါ။ ဘုရားနှုတ်ကပတ်တော်တွေကို ကျွန်တော် မဖတ်နိုင်ရင် သမ္မာတရားက ဘာလဲဆိုတာကို ဘယ်လိုလုပ်ပြီး သိမှာလဲ။ သူ့ရဲ့နှုတ်ကပတ်တော်တွေကို ကျွန်တော် မဖတ်နိုင်ရင် သူ့ရဲ့ ရည်ရွယ်ချက်တွေကို ကျွန်တော် ဘယ်လို နားလည်မှာလဲ”ဟု ပြောသည်ကို ၎င်းတို့ ကြားသည်ဆိုပါစို့။ ၎င်းတို့က “ဘယ်လိုဖြစ်တယ်ဆိုတာကို ကျွန်တော်သိတယ်။ ကျွန်တော့်မှာ အသိပညာရှိတယ်။ ဒါကြောင့် ခင်ဗျားကို ကျွန်တော် ကူညီနိုင်တယ်။ ဒီအခန်းကို စာပိုဒ်လေးပိုဒ်အနေနဲ့ ခွဲထားတယ်။ ပုံမှန်ဆိုရင်တော့ ဆောင်းပါးက ဇာတ်ကြောင်းပြန်ပြောတဲ့ ဇာတ်လမ်းတစ်ပုဒ်ဆိုရင် အကြောင်းအရာ ခြောက်ခုပါတယ်။ အချိန်၊ နေရာ၊ ဇာတ်ကောင်တွေ၊ ဖြစ်ရပ်ရဲ့ အကြောင်းတရား၊ ဇာတ်ရှိန်တက်ချိန်နဲ့ နိဂုံးတို့ပေါ့။ ဒီဘုရားနှုတ်ကပတ်တော် အခန်းကို ထုတ်ဝေတဲ့အချိန်မှာ ၂၀၁၁ ခုနှစ် အောက်တိုဘာလကုန်မှာပဲ။ ဒါကတော့ ပထမဆုံး အကြောင်းအရာပေါ့။ ဇာတ်ကောင်တွေအတွက်ကတော့ ဒီဘုရားနှုတ်ကပတ်တော်အခန်းက ‘ငါ’ လို့ ပြောထားတဲ့အတွက် ပထမပုဂ္ဂိုလ်က ဘုရားသခင်ပဲ။ အဲဒီနောက်မှာ ဘုရားသခင်က ‘သင်တို့’ လို့ ပြောထားတယ်။ ဒါက ကျွန်တော်တို့ကို ရည်ညွှန်းတာ။ အဲဒီနောက်မှာ လူတချို့ရဲ့ အခြေအနေတွေကို စိစစ်တယ်။ တချို့အခြေအနေတွေက ပုန်ကန်တတ်ပြီး မာနထောင်လွှားတယ်။ ဒါကတော့ မာနထောင်လွှားပြီး ပုန်ကန်တတ်တဲ့ လူတွေ၊ လက်တွေ့ကျတဲ့ အလုပ်ကို မလုပ်တဲ့သူတွေ၊ ဒုက္ခပေးတဲ့သူတွေ၊ မကောင်းတဲ့၊ ဆိုးယုတ်တဲ့ လူတွေကို ရည်ညွှန်းတယ်။ ကိစ္စတွေရဲ့ ဖြစ်စဉ်ကတော့ လူတွေက မကောင်းတဲ့အရာတွေကို လုပ်ဆောင်ကြတယ်။ မတူကွဲပြားတဲ့ သွင်ပြင်လက္ခဏာတွေနဲ့ ဆက်စပ်နေတဲ့ တခြားအရာတချို့လည်း ရှိတယ်”ဟု ပြောကြသည်။ ဤအလုပ် နည်းလမ်းအပေါ် သင် မည်သို့ တွေးထင်သနည်း။ ၎င်းတို့က လူတို့ကို အလွန်ချစ်ခင်စွာ ကူညီကြသည်မှာ ကောင်းသောအရာတစ်ခု ဖြစ်သော်လည်း ၎င်းတို့ လုပ်ရပ်များ၏ အခြေခံအကြောင်းရင်းမှာ အဘယ်နည်း။ (အသိပညာဖြစ်သည်။) ဤဥပမာကို အဘယ်ကြောင့် ငါ ထုတ်ပြောရသနည်း။ အသိပညာက မည်သည့်အရာဖြစ်သည်ကို လူတို့အား သာ၍ ရှင်းလင်းစွာ နားလည်ဖို့ ကူညီရန်ဖြစ်သည်။ လူအချို့သည် ဘုရားနှုတ်ကပတ်တော်ကို မည်သို့ ဖတ်ရှုရမည်ကို မသိကြသော်လည်း ပညာရေးတစ်ခုကို ၎င်းတို့ ရရှိခဲ့ကြပြီး ကျောင်းတွင် လူမှုဘာသာရပ်များ၌ ကောင်းစွာ လေ့လာနိုင်ခဲ့ကြသောကြောင့် ဘုရားနှုတ်ကပတ်တော် စာမျက်နှာကို ဖွင့်ဖတ်ကာ “ဘုရားနှုတ်ကပတ်တော်ရဲ့ ဒီအခန်းကို ကောင်းကောင်းကြီး ဖော်ပြထားတယ်။ ပထမအပိုင်းမှာ ဘုရားသခင်က ရိုးရိုးစင်းစင်း စကားပြောပြီး အဲဒီနောက် ဒုတိယအပိုင်းမှာ လေသံက ဘုန်းအာနုဘော်နဲ့ အမျက်ဒေါသ နည်းနည်းကို ပြတယ်။ တတိယအပိုင်းမှာ အရာရာကို တိတိကျကျနဲ့ ရှင်းရှင်းလင်းလင်း ဖော်ထုတ်ထားတယ်။ ဒါက ဘုရားနှုတ်ကပတ်တော် ဖြစ်သင့်တဲ့ ပုံစံပါပဲ။ စတုတ္ထအပိုင်းမှာ အထွေထွေ အကျဉ်းချုပ်က လူတွေကို လက်တွေ့လုပ်ဆောင်ဖို့ လမ်းကြောင်းပေးတယ်။ ဘုရားနှုတ်ကပတ်တော်က ပြီးပြည့်စုံပါတယ်”ဟု ပြောကြသည်။ ဘုရားနှုတ်ကပတ်တော်နှင့်ပတ်သက်သည့် ၎င်းတို့၏ ကောက်ချက်နှင့် အကျဉ်းချုပ်သည် အသိပညာမှ လာသလော။ (လာပါသည်။) ဤဥပမာက အလွန်သင့်တော်ခြင်း မရှိကောင်း မရှိနိုင်သော်လည်း ဤအရာကို ပြောခြင်းအားဖြင့် သင်တို့ကို ငါ နားလည်စေလိုသည့်အရာမှာ အဘယ်နည်း။ ဘုရားနှုတ်ကပတ်တော်ကို ချဉ်းကပ်ရန် အသိပညာကို အသုံးပြုခြင်း၏ အကျည်းတန်မှုကို ငါ သင်တို့အား ရှင်းလင်းစွာ မြင်စေလိုသည်။ ထိုအရာသည် စက်ဆုပ်ဖွယ်ဖြစ်သည်။ ထိုသို့သော လူများသည် ဘုရားနှုတ်ကပတ်တော်ကို ဖတ်ရှုရန် အသိပညာအပေါ် မှီခိုကြသည်။ ထို့ကြောင့် အမှုအရာများကို လုပ်ဆောင်ရန် သမ္မာတရားအပေါ် ၎င်းတို့ မှီခိုနိုင်ကြသလော။ (မမှီခိုနိုင်ကြပါ။) လုံးဝ မမှီခိုနိုင်ကြပေ။

အသိပညာဖြင့် အသက်ရှင်သော လူတို့က အမှုအရာများကို လုပ်ဆောင်ပုံနှင့်ဆိုင်သည့် ထူးခြားသော လက္ခဏာများမှာ အဘယ်နည်း။ ဦးစွာပထမ မည်သည့် အားသာချက်များ ပိုင်ဆိုင်သည်ဟု ၎င်းတို့ ထင်ကြသနည်း။ ၎င်းတို့၏ အသိပညာနှင့် သင်ယူလေ့လာမှု၊ ၎င်းတို့က ပညာတတ်သောသူများဖြစ်သည်ဟူသည့် အချက်နှင့် အသိပညာအခြေခံသည့် လုပ်ငန်းများတွင် ၎င်းတို့ အလုပ်လုပ်ခဲ့ကြသည်ဟူသည့် အချက်တို့ ဖြစ်သည်။ ပညာတတ်သောသူများသည် အမှုအရာများကို လုပ်ဆောင်သည့်အခါ ပညာတတ်သောသူများ၏ ပုံစံ၊ ထူးခြားသော လက္ခဏာများနှင့် အဆင်အပြင်များ ရှိကြသည်။ ထို့ကြောင့် ၎င်းတို့သည် ၎င်းတို့ လုပ်ဆောင်သည့်အရာများတွင် အခြားလူတို့အား မိမိတို့ကို လေးစားကြည်ညိုစေသည့် ပညာတတ်သောသူများ ဟန်ပန်ဂိုက်ဆိုက်တစ်မျိုးကို မလုပ်ပြဘဲ မနေနိုင်ကြပေ။ ဤသည်မှာ ပညာတတ်သောသူများက အမှုကိစ္စများကို လုပ်ဆောင်သည့် ပုံစံဖြစ်သည်။ ၎င်းတို့သည် ပညာတတ်သောသူ ဟန်ပန်ဂိုက်ဆိုက်များကို အစဉ်သဖြင့် အာရုံစိုက်ကြသည်။ ၎င်းတို့အနေဖြင့် အပြင်ပန်းတွင် မည်မျှ အားနည်းပြီး နူးညံ့သိမ်မွေ့ပုံရပါစေ ၎င်းတို့အတွင်းထဲ၌ ရှိသောအရာများသည် သေချာပေါက် အားနည်းခြင်း၊ သို့မဟုတ် နူးညံ့သိမ်မွေ့ခြင်းမရှိဘဲ အရာရာအပေါ် မိမိတို့ကိုယ်ပိုင် အမြင်များ ရှိကြလေသည်။ အရာရာတွင် ၎င်းတို့သည် အမြဲ ကြွားချင်ကြသည်၊ မိမိတို့၏ သေးသိမ်သော အကြံအဖန်များကို အသုံးပြုချင်ကြပြီး အသိပညာနှင့်ဆိုင်သည့် အမြင်၊ သဘောထားများနှင့် အတွေးပုံစံတို့အပေါ် အခြေခံ၍ အမှုအရာများကို ခွဲခြမ်းစိတ်ဖြာပြီး ကိုင်တွယ်ချင်ကြသည်။ သမ္မာတရားသည် ၎င်းတို့အတွက် တိုက်ရိုက်မသက်ဆိုင်သောအရာတစ်ခု ဖြစ်ပြီး ၎င်းတို့အတွက် လက်ခံရန် အလွန်ခက်ခဲသည့်အရာတစ်ခု ဖြစ်သည်။ ထို့ကြောင့် သမ္မာတရားအပေါ် ထိုသို့သော လူတစ်ဦး၏ ပထမဆုံး သဘောထားမှာ ခွဲခြမ်းစိတ်ဖြာရန်ဖြစ်သည်။ ၎င်းတို့၏ ခွဲခြမ်းစိတ်ဖြာခြင်း၏ အခြေခံအကြောင်းရင်းမှာ အဘယ်နည်း။ အသိပညာဖြစ်သည်။ သင်တို့ကို ဥပမာတစ်ခု ငါပေးမည်။ ဒါရိုက်တာပညာကို လေ့လာခဲ့သည့်လူတို့သည် ဒါရိုက်တာပညာနှင့်ဆိုင်သည့် အသိပညာ ပိုင်ဆိုင်ကြသလော။ ဒါရိုက်တာပညာကို စာအုပ်များဖြင့် သင် စနစ်တကျ လေ့လာခဲ့သည်ဖြစ်စေ၊ လက်တွေ့ကျကျ လေ့လာပြီး ထိုအလုပ်မျိုးကို လုပ်ဆောင်ခဲ့သည်ဖြစ်စေ တိုတိုပြောရလျှင် သင်သည် ဤနယ်ပယ်ရှိ အသိပညာကို သဘောပေါက်မှုတစ်ခု ရှိပေသည်။ ဒါရိုက်တာပညာကို သင် ခြေခြေမြစ်မြစ် လေ့လာခဲ့သည်ဖြစ်စေ၊ အပေါ်ယံဆန်ဆန်သာ လေ့လာခဲ့သည်ဖြစ်စေ ဘာသာတရားမရှိသူတို့၏ လောကတွင် ဒါရိုက်တာအလုပ်၌ သင် ပါဝင်လုပ်ဆောင်ပါက ဤကဏ္ဍတွင် သင် ဆည်းပူးခဲ့သည့် အသိပညာ သို့မဟုတ် ဒါရိုက်တာပညာနှင့်ဆိုင်သည့် သင်၏ အတွေ့အကြုံသည် အလွန် အသုံးဝင်ပြီး တန်ဖိုးရှိပေမည်။ သို့ရာတွင် ဤအသိပညာမျိုးကို ပိုင်ဆိုင်ခြင်းက သင်သည် ဘုရားအိမ်တော်၏ ရုပ်ရှင်လုပ်ငန်းတွင် မုချ ကောင်းစွာ လုပ်နိုင်လိမ့်မည်ဟု ဆိုလိုသလော။ သင် ဆည်းပူးခဲ့သည့် အသိပညာသည် ဘုရားသခင်ကို သက်သေခံရန် ရုပ်ရှင်များကို အသုံးပြုဖို့ သင့်ကို အမှန်တကယ် ကူညီနိုင်သလော။ ကူညီချင်မှ ကူညီနိုင်ပေမည်။ ပုံနှိပ်စာအုပ်များက သင့်ကို သင်ကြားပေးသည့်အရာနှင့် လုပ်ငန်း အသိပညာနှင့်ဆိုင်သည့် စည်းမျဉ်းများနှင့် သတ်မှတ်ချက်များကို သင် ဆက်လက်အလေးထားလျှင် သင်၏ တာဝန်ကို ကောင်းစွာ သင် ထမ်းဆောင်နိုင်သလော။ (မထမ်းဆောင်နိုင်ပါ။) ဤနေရာတွင် အခြေအတင်ငြင်းခုံရသည့် သို့မဟုတ် သဘောကွဲလွဲရသည့် အကြောင်းရင်းတစ်ခု ရှိသည်မဟုတ်လော။ သမ္မာတရား စည်းမျဉ်းများက ဤအသိပညာ သွင်ပြင်လက္ခဏာနှင့် ဆန့်ကျင်သည့်အခါ သင် မည်သို့ ဖြေရှင်းသနည်း။ သင်၏ အသိပညာကို သင်၏ လမ်းညွှန်အဖြစ် သို့မဟုတ် သမ္မာတရား၏ စည်းမျဉ်းများအဖြစ် သင် လက်ခံသလော။ သင် ရုပ်ရှင်ရိုက်သည့် ရိုက်ချက်တိုင်း၊ ပြကွက်တိုင်းနှင့် လက်ရာတစ်ခုစီတိုင်းသည် သင်၏ အသိပညာနှင့် ရောနှောခြင်းမရှိ သို့မဟုတ် သင်၏ အသိပညာနှင့် ရောနှောမှု အလွန်နည်းပါးကြောင်းနှင့် ဘုရားအိမ်တော်က တောင်းဆိုထားသည့် စံနှုန်းများနှင့်လည်းကောင်း၊ စည်းမျဉ်းများနှင့်လည်းကောင်း လုံးဝ အညီဖြစ်သည်ဟု သင် အာမခံနိုင်သလော။ ဤအရာမဖြစ်နိုင်လျှင် သင် ဆည်းပူးခဲ့သည့် မည်သည့်အသိပညာမျှ ဘုရားအိမ်တော်၌ အသုံးမဝင်ပေ။ ဤအကြောင်းကို စဉ်းစားလော့၊ အသိပညာ၏ အသုံးဝင်မှုသည် အဘယ်နည်း။ မည်သည့်အသိပညာသည် အသုံးဝင်သနည်း။ မည်သည့် အသိပညာမျိုးက သမ္မာတရားနှင့် ဆန့်ကျင်သနည်း။ လူတို့ထံ အသိပညာက မည်သည့်အရာကို ဆောင်ကြဉ်းပေးသနည်း။ လူတို့က အသိပညာကို သာ၍ ဆည်းပူးသည့်အခါ ၎င်းတို့သည် သာ၍ ဘုရားတရားကိုင်းရှိုင်းလာပြီး ဘုရားသခင်ကို ကြောက်ရွံ့သည့် စိတ်နှလုံး ပိုမို ပိုင်ဆိုင်ကြသလော သို့မဟုတ် သာ၍ မာနထောင်လွှားလာပြီး မိမိကိုယ်ကို မှန်သည်ဟု မှတ်ယူလာကြသလော။ အသိပညာများစွာ ဆည်းပူးပြီးနောက် လူတို့သည် သာ၍ ခက်ခဲရှုပ်ထွေးလာကြသည်၊ တစ်ယူသန်ဖြစ်လာပြီး၊ မာနထောင်လွှားလာကြလေသည်။ ၎င်းတို့ သဘောပေါက်မည်မဟုတ်သည့် သေစေနိုင်သော အခြားအရာတစ်ခု ရှိသေး၏။ လူတို့သည် အသိပညာများစွာကို ကျွမ်းကျင်ပိုင်နိုင်ကြပြီးသည့်အခါ ၎င်းတို့သည် စိတ်ထဲတွင် ပရမ်းပတာဖြစ်လာကြပြီး စည်းမျဉ်းများမဲ့လာကြကာ အသိပညာ သာ၍ ကျွမ်းကျင်ပိုင်နိုင်လေ၊ ပရမ်းပတာပိုဖြစ်လေ ဖြစ်လာကြသည်။ အသိပညာတွင် လူတို့ အဘယ်ကြောင့် အသက်ရှင်ကြသည်ဆိုသည်နှင့် လူသား တည်ရှိခြင်း၏ တန်ဖိုးနှင့် အဓိပ္ပါယ်တို့နှင့်ဆိုင်သော မေးခွန်းများအတွက် အဖြေများကို ရှာတွေ့နိုင်သလော။ လူတို့ မည်သည့်နေရာမှ လာပြီး မည်သည့်နေရာသို့သွားမည်ဟူသည်အတွက် ကောက်ချက်များကို ရှာတွေ့နိုင်သလော။ သင်သည် ဘုရားသခင်ထံမှလာကာ ဘုရားသခင်၏ ဖန်ဆင်းခြင်းခံရသည်ဟု အသိပညာက သင့်ကို ပြောပြနိုင်သလော။ (မပြောပြနိုင်ပါ။) သို့ဆိုလျှင် အသိပညာလေ့လာမှုများအားဖြင့် ခြုံငုံထားခြင်း သို့မဟုတ် အသိပညာအားဖြင့် လူတို့တွင် သွတ်သွင်းထားခြင်းဟူသည်မှာ အတိအကျ မည်သည့်အရာဖြစ်သနည်း။ ရုပ်ပိုင်းဆိုင်ရာ အရာဝတ္ထုများ၊ ဘုရားမဲ့ဝါဒနှင့်သက်ဆိုင်သည့် အရာများ၊ လူများမြင်နိုင်သည့်အရာများနှင့် သတိပြုနိုင်သည့် စိတ်ထဲမှအရာများ၊ ယင်းတို့ထဲမှ များစွာသည် လူများ၏ စိတ်ကူးများမှ ဖြစ်ပေါ်လာပြီး တကယ်ကို လက်တွေ့မကျပေ။ အသိပညာသည် လောကအမြင်များ၊ အတွေးအမြင်စနစ်များ၊ သဘောတရားများ၊ သဘာဝနိယာမများ စသည်တို့ကိုလည်း လူများတွင် သွတ်သွင်းပေးသည်၊ သို့ရာတွင် ယင်းက ရှင်းလင်းစွာ မရှင်းပြနိုင်သည့် အရာများစွာ ရှိလေသည်။ ဥပမာအားဖြင့် မိုးကြိုးနှင့် လျှပ်စီးမည်သို့ဖြစ်ပေါ်သည်၊ သို့မဟုတ် ရာသီဥတုများ အဘယ့်ကြောင့် ပြောင်းလဲသည်တို့ ဖြစ်သည်။ အသိပညာသည် သင့်ကို ထို စစ်မှန်သောအဖြေများ ပေးနိုင်သလော။ ဥတုရာသီသည် လက်ရှိတွင် အဘယ်ကြောင့် ပြောင်းလဲနေပြီး မူမမှန်ဖြစ်လာနေသနည်း။ အသိပညာသည် ဤသည်ကို ရှင်းလင်းစွာ ရှင်းပြနိုင်သလော။ ဤပြဿနာကို ပြေလည်စေနိုင်သလော။ (မပြေလည်စေနိုင်ပါ။) အရာခပ်သိမ်း၏ အရင်းအမြစ်နှင့် ဆက်နွှယ်သည့် ကိစ္စရပ်များအကြောင်းကို သင့်အား အသိပညာက မပြောပြနိုင်သောကြောင့် ယင်းသည် ထိုပြဿနာများကို မဖြေရှင်းနိုင်ပေ။ “လူအချို့သည် သေဆုံးပြီးသည့်နောက်တွင် အဘယ်ကြောင့် အသက်ပြန်ရှင်လာသနည်း” ဟု မေးသည့်သူများလည်း ရှိသည်။ အသိပညာသည် ဤသည်အဖို့ အဖြေကို သင့်အား ပေးပြီးဖြစ်သလော။ (မပေးပါ။) သို့ဆိုလျှင် အသိပညာသည် သင့်ကို မည်သည့်အရာပေးသနည်း။ ထိုအရာက လူတို့အား များစွာသော အလေ့အထများနှင့် စည်းမျဉ်းစည်းကမ်းများ အကြောင်း ပြောပြသည်။ ဥပမာအနေဖြင့် လူတို့က သားသမီးများကို ပြုစုပျိုးထောင်ရမည်ဖြစ်ပြီး မိမိတို့၏ မိဘများကို သားသမီးဝတ်ကျေပွန်ရမည်ဟူသည့် အယူအဆမှာ လူ့ဘဝနှင့်ပတ်သက်သည့် အသိပညာတစ်မျိုးဖြစ်သည်။ ဤအသိပညာသည် မည်သည့်နေရာမှ လာသနည်း။ ရိုးရာယဉ်ကျေးမှုက သွန်သင်ခဲ့ခြင်းဖြစ်သည်။ သို့ဆိုလျှင် ဤအသိပညာအားလုံးက လူတို့ထံ မည်သည့်အရာကို ယူဆောင်လာသနည်း။ အသိပညာ၏ အနှစ်သာရမှာ အဘယ်နည်း။ ဤလောကတွင် ဂန္တဝင်စာပေများကို ဖတ်ရှုပြီးကြသည့်၊ အဆင့်မြင့်ပညာရေးကို ရရှိပြီးကြသည့်လူများစွာ၊ နှံ့စပ်သည့်လူများ သို့မဟုတ် အထူးပြုသော အသိပညာနယ်ပယ်တစ်ခုကို ကျွမ်းကျင်ပိုင်နိုင်သည့်လူများစွာ ရှိသည်။ ထို့ကြောင့် ဘဝလမ်းကြောင်းပေါ်တွင် ထိုသို့သော လူများသည် မှန်ကန်သည့် ဦးတည်ချက်နှင့် ရည်မှန်းချက်များ ရှိကြသလော။ မိမိတို့၏ အပြုအမူအတွက် အခြေခံစည်းနှင့် စည်းမျဉ်းများ ရှိကြသလော။ ထို့အပြင် ဘုရားသခင်ကို ကိုးကွယ်ရမှန်း ၎င်းတို့ သိကြသလော။ (မသိကြပါ။) နောက်တစ်ဆင့်ပြောရလျှင် သမ္မာတရား၏ အကြောင်းအရာတစ်ခုတလေကို ၎င်းတို့ နားလည်ကြသလော။ (နားမလည်ကြပါ။) သို့ဆိုလျှင် အသိပညာသည် မည်သည့်အရာ ဖြစ်သနည်း။ အသိပညာက လူတို့ကို မည်သည့်အရာ ပေးသနည်း။ လူတို့သည် ဤအရာနှင့်သက်ဆိုင်သည့် အတွေ့အကြုံ အနည်းငယ် ရှိတန်ရာသည်။ အတိတ်တွင် အသိပညာကို မပိုင်ဆိုင်သည့်အခါ လူတို့ကြားက ဆက်ဆံရေးများသည် ရိုးရှင်းခဲ့၏။ ယခု လူတို့က အသိပညာ ရရှိပြီးဖြစ်သဖြင့် ထိုဆက်ဆံရေးများက ရိုးရှင်းသေးသလော။ အသိပညာက လူတို့ကို သာ၍ ရှုပ်ထွေးခက်ခဲစေပြီး၊ မဖြူစင်စေတော့ပေ။ အသိပညာက လူတို့အား ပုံမှန်လူ့သဘာဝတွင် သာ၍ ချို့တဲ့စေပြီး၊ ဘဝရည်မှန်းချက် မရှိဖြစ်စေသည်။ လူတို့အနေဖြင့် အသိပညာ သာ၍ဆည်းပူရရှိလေ၊ ဘုရားသခင်ထံမှ သာ၍ ဝေးသွားလေဖြစ်သည်။ ၎င်းတို့သည် အသိပညာကို ပို၍ ဆည်းပူးရရှိလေ သမ္မာတရားနှင့် ဘုရားနှုတ်ကပတ်တော်ကို ပို၍ ငြင်းပယ်လေဖြစ်သည်။ လူတို့တွင် အသိပညာ သာ၍ရှိလေ၊ ၎င်းတို့ သာ၍ အစွန်းရောက်၊ ခေါင်းမာကာ အဓိပ္ပာယ်မဲ့လာလေ ဖြစ်သည်။ ပြီးလျှင် ရလဒ်မှာ အဘယ်နည်း။ လောကကြီးက တရွေ့ရွေ့ သာ၍ မှောင်မိုက်ကာ တိုး၍ ဆိုးယုတ်လာပေသည်။

အသိပညာကို အသုံးပြုခြင်းနှင့် သမ္မာတရား စည်းမျဉ်းများကြား ရှိသည့် သဘောကွဲလွဲမှုများ သို့မဟုတ် ထိပ်တိုက်ဖြစ်မှုများ ထွက်ပေါ်သည့်အခါ မည်သို့ ဖြေရှင်းရမည်ကို ငါတို့ ယခုတင် ဖော်ပြပြီးဖြစ်သည်။ ထိုသို့သော အခြေအနေတစ်ခုတွင် သင်တို့ ရှိကြသည့်အခါတိုင်း မည်သည့်အရာကို သင်တို့ လုပ်ဆောင်ကြသနည်း။ သင်တို့ထဲမှ အချို့က အယူဝါဒ ပေးကြပေမည်။ “သမ္မာတရား စည်းမျဉ်းများအတိုင်း လက်တွေ့လုပ်ဆောင်ခြင်းက အဘယ်မှာ ခက်သနည်း။ လက်လွှတ်၍မရနိုင်သည့်အရာ အဘယ်အရာ ရှိသနည်း”ဟူ၍ဖြစ်သည်။ သို့ရာတွင် သင့်ထံ တစ်စုံတစ်ရာ ဖြစ်ပျက်သည့်အခါ သင်၏ ကိုယ်ပိုင်အလိုဆန္ဒ၊ သင်၏ အယူအဆများနှင့် စိတ်ကူးများနောက်လိုက်ရင်း ယခင်အတိုင်း သင် ဆက်လုပ်ပြီး သမ္မာတရားကို လက်တွေ့လုပ်ဆောင်ကာ စည်းမျဉ်းများအတိုင်း သင် ပြုမူဆောင်ရွက်လိုသည့်အချိန်များ ရှိကောင်းရှိနိုင်သော်လည်း မည်သို့ဆိုစေ ထိုအရာကို သင် လုပ်ဆောင်နိုင်မည့်ပုံ ပေါ်ကိုမပေါ်ပေ။ အယူဝါဒနှင့်ပတ်သက်သည့်အခါ သမ္မာတရား စည်းမျဉ်းများအတိုင်း ပြုမူဆောင်ရွက်ခြင်းသည် မှန်ကန်သင့်တော်သည်ကို လူတိုင်း သိကြသည်။ အသိပညာက သမ္မာတရား စည်းမျဉ်းများနှင့် တန်းတူမဟုတ်သည်မှာ သေချာသည်ကို ၎င်းတို့ သိကြပြီး ထိုအရာနှစ်ခုက သဘောကွဲလွဲလာကြသည့်အခါ သို့မဟုတ် အတိုက်အခံ ဖြစ်လာကြသည့်အခါ သမ္မာတရား စည်းမျဉ်းများအတိုင်း လက်တွေ့လုပ်ဆောင်ခြင်းနှင့် မိမိတို့၏ အသိပညာကို လက်လွှတ်ခြင်းအားဖြင့် အစပြုရမည်ကို ၎င်းတို့ သိကြသည်။ သို့သော် အဖြစ်မှန် ကိစ္စတစ်ခုအနေဖြင့် ထိုမျှ ရိုးရှင်းသလော။ (မရိုးရှင်းပါ။) ထိုမျှ မရိုးရှင်းပေ။ ထို့ကြောင့် လက်တွေ့လုပ်ဆောင်သည့်အခါ အခက်အခဲများမှာ အဘယ်နည်း။ သမ္မာတရား စည်းမျဉ်းများအတိုင်း ပြုမူဆောင်ရွက်ရန်အလို့ငှာ အကြင်သူသည် မည်သို့ လက်တွေ့လုပ်ဆောင်သင့်သနည်း။ ဤသည်တို့မှာ လက်တွေ့ကျသော ပြဿနာများ မဟုတ်ဘူးလော။ ယင်းတို့ကို မည်သို့ ဖြေရှင်းသင့်သနည်း။ ဦးစွာပထမ အကြင်သူသည် ကျိုးနွံနာခံသင့်၏။ သို့ရာတွင် လူတို့၌ ဖောက်ပြန်ပျက်စီးသော စိတ်သဘောထားများရှိပြီး တစ်ခါတစ်ရံတွင် ကျိုးနွံနာခံအောင် အားမထုတ်နိုင်ကြပေ။ ၎င်းတို့က “‘မြင်းတစ်ကောင်ကို ရေဆီသို့ သင် ပို့ဆောင်နိုင်သော်လည်း ရေသောက်အောင် မလုပ်နိုင်ပါ’၊ ကျွန်ုပ်ကို ကျိုးနွံနာခံစေရန် ကြိုးစားခြင်းသည် ထိုသို့ဖြစ်သည် မဟုတ်လော။ ကျွန်ုပ်၏ အသိပညာ အစွမ်းအစအပေါ် ပြုမူဆောင်ရွက်ခြင်းက အဘယ်အရာ မကောင်းပါသနည်း။ သမ္မာတရားစည်းမျဉ်းများအတိုင်း ပြုမူဆောင်ရွက်ရန် သင် မလျှော့တမ်းပြောလျှင် ကျွန်ုပ် ကျိုးနွံနာခံမည်မဟုတ်ပါ”ဟု ပြောကြသည်။ ပုန်ကန်တတ်သော စိတ်သဘောထားက ဒုက္ခပြဿနာ ဖြစ်စေရန် ပြင်ဆင်သည့် ဤအချိန်များတွင် သင် မည်သည့်အရာကို လုပ်ဆောင်သနည်း။ (ဆုတောင်းပါသည်။) တစ်ခါတစ်ရံ ဆုတောင်းခြင်းက ပြဿနာကို မဖြေရှင်းနိုင်ပေ။ ဆုတောင်းပြီးနောက်တွင် သင်၏ သဘောထားနှင့် စိတ်နေစိတ်ထားတို့ အနည်းငယ် ပိုကောင်းနိုင်ပြီး သင့်အခြေအနေ တစ်စိတ်တစ်ပိုင်းကို ပြောင်းလဲနိုင်သော်လည်း ဆီလျော်သည့် သမ္မာတရား စည်းမျဉ်းများအကြောင်းကို သင် နားမလည်လျှင် သို့မဟုတ် ရှင်းလင်းမှု ကင်းမဲ့လျှင် သင်၏ ကျိုးနွံနာခံခြင်းသည် လုပ်ရိုးလုပ်စဉ်တစ်ခုထက် မပိုသည့်အရာအဖြစ် အဆုံးသတ်သွားနိုင်သည်။ ဤအချိန်များတွင် သမ္မာတရားကို သင် နားလည်ရန် လိုအပ်သည်။ ဆီလျော်သည့် သမ္မာတရားကို ရှာဖွေကာ သင် လုပ်ဆောင်သည့်အရာက ဘုရားအိမ်တော်၏အလုပ်၊ သူ့အတွက် သက်သေခံချက်နှင့် သူ့နှုတ်ကပတ်တော်များ ပျံ့နှံ့မှုတို့ကို မည်သို့အကျိုးပြုသည်ကို သိရှိနိုင်ဖို့ သင် ကြိုးပမ်းရန် လိုအပ်သည်။ ဤအရာများနှင့်ပတ်သက်၍ ပင်ကိုအားဖြင့် သင်၏ စိတ်နှလုံးထဲတွင် ရှင်းလင်းနေရမည်။ သင်၏ တာဝန် မည်သည့်အရာဖြစ်စေ၊ သင် မည်သည့်အရာကို လုပ်ဆောင်နေသည်ဖြစ်စေ၊ ဘုရားအိမ်တော်၏ အလုပ်နှင့် အကျိုးစီးပွားများ၊ ဘုရားနှုတ်ကပတ်တော် ဖြန့်ဝေခြင်း သို့မဟုတ် သင်၏ တာဝန်ကို ထမ်းဆောင်ခြင်းက မည်သည့်အရာကို စွမ်းဆောင်ရရှိရန် ရည်ရွယ်သည်ဟူသည်တို့ကို စဉ်းစားခြင်းအားဖြင့် သင် အစပြုရမည်။ ထိုအရာ ပထမဆုံး လာပေသည်။ ဤအရာနှင့်ပတ်သက်၍ မရေမရာဖြစ်စရာအကြောင်း လုံးဝ မရှိသကဲ့သို့ ဈေးဆစ်စရာအကြောင်းလည်း မရှိပေ။ ဤကဲ့သို့သော အချိန်များတွင် သင် ဈေးဆစ်လျှင် သင်၏ တာဝန်ကို စစ်မှန်ရိုးသားစွာ သင် ထမ်းဆောင်နေခြင်း မဟုတ်သကဲ့သို့ သမ္မာတရားကို လက်တွေ့လုပ်ဆောင်နေခြင်း မဟုတ်ပေ။ သာ၍ဆိုးသည်မှာ သင်သည် သင်၏ကိုယ်ပိုင် လုပ်ငန်းတွင် ပါဝင်ပတ်သက်နေခြင်းဖြစ်သည်ဟု ပြော၍ရနိုင်ပေသည်။ သင်သည် ဖန်ဆင်းခံတစ်ဦး၏ တာဝန်ကို ထမ်းဆောင်မည့်အစား မိမိအတွက် အမှုအရာများကို လုပ်ဆောင်နေခြင်း ဖြစ်သည်။ အကြင်သူသည် ဘုရားသခင်၏ စေခိုင်းချက်တာဝန်ကို ပြီးစီးပြီး လူ၏ တာဝန်ကို ကောင်းစွာ ထမ်းဆောင်လျှင် ၎င်းတို့ ပထမဆုံး နားလည်ပြီး လက်တွေ့လုပ်ဆောင်သင့်သည့် သမ္မာတရားမှာ ဘုရားသခင်၏ ရည်ရွယ်ချက်များကို ၎င်းတို့ အထမြောက်အောင် ဆောင်ရွက်ရမည့်အကြောင်းဖြစ်သည်။ သင့်ထံတွင် ဤရူပါရုံ ရှိရမည်။ တာဝန်တစ်ခုကို ထမ်းဆောင်ခြင်းသည် သင့်ကိုယ်သင် သက်သေခံခြင်းနှင့် သင့်ကိုယ်သင် ထောက်ခံအားပေးခြင်း မဟုတ်သကဲ့သို့ သင်၏ ကျော်ကြားမှု၊ အကျိုးအမြတ်နှင့် အဆင့်အတန်းအကြောင်းဖြစ်ရန် မဆိုထားနှင့်၊ သင့်အတွက် အမှုအရာများကို လုပ်ဆောင်ခြင်း သို့မဟုတ် သင်၏ ကိုယ်ပိုင် လုပ်ငန်းတွင် ပါဝင်ပတ်သက်ခြင်းအကြောင်း မဟုတ်ပေ။ ယင်းမှာ သင်၏ ရည်မှန်းချက်ပန်းတိုင် မဟုတ်။ ထိုအစား သင်၏ တာဝန်ကို ကောင်းစွာ ထမ်းဆောင်ခြင်းနှင့် ဘုရားသခင်ကို သက်သေခံခြင်းအကြောင်းဖြစ်သည်။ သင်၏ တာဝန်ကို ယူကာ ဘုရားသခင်ကို စိတ်ကျေနပ်စေခြင်းအကြောင်း ဖြစ်သည်။ ပုံမှန် လူ့သဘာဝ၏ အသိတရားနှင့် ဆင်ခြင်တုံတရားတို့ကို အသက်ရှင်နေထိုင်ခြင်း၊ လူသားတစ်ဦးနှင့် ဆင်တူခြင်းဖြင့် အသက်ရှင်ခြင်း၊ ဘုရားသခင်ရှေ့တွင် အသက်ရှင်ခြင်းအကြောင်း ဖြစ်သည်။ ဤမှန်ကန်သည့် စိတ်နေစိတ်ထားမျိုးဖြင့် အကြင်သူသည် မိမိ၏ အသိပညာဖြင့် အသက်ရှင်ခြင်းနှင့်ဆိုင်သော အခက်အခဲကို အလွယ်တကူ ဖြတ်ကျော်နိုင်ပေသည်။ စိန်ခေါ်မှုအနည်းငယ် ကျန်ရှိနေလျှင်ပင် ဤဖြစ်စဉ်တစ်လျှောက် တဖြည်းဖြည်း ပြောင်းလဲသွားလိမ့်မည်ဖြစ်ပြီး အခြေအနေများက ပိုကောင်းဖို့အတွက် ပြောင်းလဲသွားလိမ့်မည်။ ထို့ကြောင့် လတ်တလောတွင် သင်၏ အတွေ့အကြုံသည် မည်သည့်အရာနှင့် တူသနည်း။ ယင်းမှာ ပို၍ကောင်းလာသလော၊ သို့မဟုတ် တန့်နေသလော။ သင်သည် သင်၏ အသိပညာနှင့် ဦးနှောက်ဖြင့် အမြဲ ပြုမူဆောင်ရွက်နေပြီး မည်သည့်အခါတွင်မျှ သမ္မာတရား စည်းမျဉ်းများကို ရှာဖွေခြင်းမရှိလျှင် ဘဝတွင် ကြီးထွားနိုင်လိမ့်မည်လော။ ထိုအရာနှင့်ပတ်သက်၍ သင်တို့ ကောက်ချက်ချပြီးပြီလော။ သင်တို့အားလုံးသည် အသက်ဝင်ရောက်မှု ကိစ္စနှင့်ပတ်သက်၍ အတော်လေး ရှုပ်ထွေးနေဆဲဖြစ်ပြီး ထိုအတွက် တိကျသည့် စည်းမျဉ်းများ မရှိကြသည့်ပုံရသည်။ ဆိုလိုသည်မှာ သင်တို့သည် စည်းမျဉ်းများနှင့်ဆိုင်သည့် သာ၍ နက်ရှိုင်းသည့် သို့မဟုတ် သာ၍ စစ်မှန်သည့် အတွေ့အကြုံနှင့် သမ္မာတရားကို လက်တွေ့လုပ်ဆောင်ခြင်းအတွက် လမ်းကြောင်း မရှိဖြစ်နေပေသည်။ လူအချို့သည် ၎င်းတို့ထံ မည်သည့်အရာ ဖြစ်ပျက်သည်ဖြစ်စေ ၎င်းတို့၏ အသိပညာဖြင့် အမြဲ ပြုမူဆောင်ရွက်ကြသည်။ ၎င်းတို့သည် တစ်ချိန်လုံး မိမိတို့၏ အသိပညာကို ဦးဆောင်ခွင့်ပေးလျက် သမ္မာတရား စည်းမျဉ်းကို ဦးစားမပေးဘဲ ရိုးရှင်းသည့် ကိစ္စရပ်များနှင့် ပတ်သက်၍ ခြုံငုံသည့်နည်းလမ်းဖြင့် သမ္မာတရား စည်းမျဉ်းအနည်းငယ်ကိုသာ ထိန်းသိမ်းကြသည်။ ၎င်းတို့သည် ပြေလည်မှုရအောင်ဆောင်ရွက်သည့်၊ အပေးအယူလုပ်သော ဤနည်းလမ်းမျိုးဖြင့် လက်တွေ့လုပ်ဆောင်ကြသည်။ သမ္မာတရား စည်းမျဉ်းများနှင့် အကြွင်းမဲ့ ကိုက်ညီမှုတွင်ရှိသော အပြည့်အဝ ကျိုးနွံနာခံခြင်း သို့မဟုတ် ပြုမူဆောင်ရွက်ခြင်းကို လုပ်ဆောင်ရန် မိမိတို့ကိုယ်ကို တင်းတင်းကျပ်ကျပ် မတောင်းဆိုကြပေ။ ဤသည်မှာ ၎င်းတို့ မှန်ကန်သလော၊ မမှန်ကန်သလော။ ဤလက်တွေ့လုပ်ဆောင်မှုမျိုးတွင် ရှိသည့် အန္တရာယ်မှာ အဘယ်နည်း။ လမ်းကြောင်းမှ သွေဖည်နိုင်ဖွယ် ရှိသည် မဟုတ်လော။ ဘုရားသခင်ကို အတိုက်အခံလုပ်ပြီး သူ၏ စိတ်သဘောထားကို ပုန်ကန်ပြစ်မှားနိုင်ဖွယ် ရှိသည် မဟုတ်လော။ ဤသည်မှာ လူတို့ နားအလည်သင့်ဆုံးသော အရာဖြစ်သည်။ ဘုရားအိမ်တော်တွင် တာဝန်တစ်ခုကို ထမ်းဆောင်ခြင်းနှင့် အလုပ်တစ်ခုရပြီး လောကတွင် ဘဝကို ဖြစ်သလိုနေခြင်းတို့ကြား ခြားနားချက်က မည်သည့်အရာဖြစ်သည်ကို သင်တို့အတွက် ယခု ရှင်းသွားပြီလော။ သင်၏ စိတ်နှလုံးတွင် ထိုအရာအပေါ် သင်တို့ ရှင်းလင်းသည့် အသိတစ်ခု ရှိကြသလော။ ဤကိစ္စကို သင်တို့ မကြာခဏ စဉ်းစားပြီး တွေးဆသင့်ပေသည်။ ထိုနှစ်ခုကြားက အကြီးမားဆုံးသော ခြားနားချက်မှာ အဘယ်နည်း။ သင်တို့ သိကြသလော။ (ဘုရားအိမ်တော်တွင် တာဝန်တစ်ခုကို ထမ်းဆောင်ခြင်းသည် သမ္မာတရားကို ရရှိခြင်းနှင့် ကျွန်ုပ်တို့၏ ဖောက်ပြန်ပျက်စီးသော စိတ်သဘောထားထံ အပြောင်းအလဲတစ်ခု ဖြစ်စေခြင်းအကြောင်း ဖြစ်သည်။ လောကတွင် အလုပ်တစ်ခု ရခြင်းသည် ဇာတိပကတိ၏ ဘဝနှင့်ပတ်သက်ပါသည်။) ယင်းမှာ အတော်လေးနီးစပ်သော်လည်း သင်တို့ မဖော်ပြသည့်အရာတစ်ခု ရှိသည်။ ဘုရားအိမ်တော်တွင် တာဝန်တစ်ခုကို ထမ်းဆောင်ခြင်းသည် သမ္မာတရားဖြင့် အသက်ရှင်ခြင်း ဖြစ်သည်။ သမ္မာတရားဖြင့် အသက်ရှင်ခြင်း၏ အရေးပါမှုသည် အဘယ်နည်း။ လူတို့အတွက် ၎င်းတို့၏ စိတ်သဘောထား ပြောင်းလဲနိုင်ခြင်းနှင့် အဆုံးတွင် ကယ်တင်ခံရနိုင်ခြင်း ဖြစ်သည်။ ဘုရားသခင်အတွက်မူ သူက ဖန်ဆင်းခံတစ်ဦးဖြစ်သည့် သင့်ကို ရရှိကာ သင်သည် သူ၏ ဖန်ဆင်းခြင်းဖြစ်ကြောင်း အသိအမှတ်ပြုနိုင်ခြင်း ဖြစ်သည်။ သို့ဆိုလျှင် လောကတွင် အလုပ်တစ်ခု ရသည့်အခါ လူတို့သည် မည်သည့်အရာဖြင့် အသက်ရှင်ကြသနည်း။ (စာတန်၏ အတွေးအခေါ်များဖြင့် အသက်ရှင်ကြပါသည်။) စာတန်၏ အတွေးအခေါ်များဖြင့်ဖြစ်သည်။ စုပေါင်းပြောဆိုရလျှင် ဤသည်မှာ ၎င်းတို့က စာတန်၏ ဖောက်ပြန်ပျက်စီးသော စိတ်သဘောထားဖြင့် အသက်ရှင်ကြသည်ဟု ဆိုလိုပေသည်။ သင့်အနေဖြင့် ကျော်ကြားမှု၊ အကျိုးအမြတ်နှင့် အဆင့်အတန်းအတွက် ကြိုးပမ်းသည်ဖြစ်စေ၊ ကြွယ်ဝချမ်းသာမှုအတွက် ကြိုးပမ်းသည်ဖြစ်စေ၊ သင်၏ နေ့ရက်ကာလများကို ဖြတ်ကျော်ပြီး ရှင်သန်ရန် ကြိုးပမ်းသည်ဖြစ်စေ အတူတူပင် ဖြစ်သည်။ သင်သည် ဖောက်ပြန်ပျက်စီးသော စိတ်သဘောထားများဖြင့် အသက်ရှင်နေခြင်း ဖြစ်သည်။ သင်သည် ကမ္ဘာလောကတွင် အလုပ်တစ်ခု ရသည့်အခါ ငွေရှာရန် ဦးနှောက်ခြောက်ခံစဉ်းစားရသည်။ ကျော်ကြားမှု၊ အကျိုးအမြတ်နှင့် အဆင့်အတန်းဆီသို့ တက်ရန် ယှဉ်ပြိုင်မှု၊ တိုက်ခိုက်ခြင်း၊ ရုန်းကန်ခြင်း၊ ရက်စက်ခြင်း၊ မလိုမုန်းထားစိတ်နှင့် သတ်ဖြတ်ခြင်းတို့ကဲ့သို့သော အရာများကို လုံးဝ အားကိုးအားထားပြုရန် လိုအပ်သည်။ ယင်းမှာ ကိုယ့်အားကိုယ်ကိုးရန် တစ်ခုတည်းသောနည်းလမ်း ဖြစ်သည်။ ဘုရားအိမ်တော်တွင် တာဝန်တစ်ခု ထမ်းဆောင်ရန် သင်သည် ဘုရားနှုတ်ကပတ်တော်များဖြင့် အသက်ရှင်ရမည်ဖြစ်ပြီး သမ္မာတရားကို နားလည်ရမည်ဖြစ်သည်။ စာတန်၏ အပျက်သဘောဆောင်သော အရာများသည် အသုံးမဝင်ရုံသာ မဟုတ်။ ဖယ်လည်း ဖယ်ရှားရမည်ဖြစ်သည်။ စာတန်ဆန်သော အရာတစ်ခုမျှ ယုတ္တိမရှိပေ။ တစ်စုံတစ်ဦးသည် စာတန်ဆန်သော အရာများဖြင့် အသက်ရှင်လျှင် တရားစီရင်ခံရပြီး ပြစ်တင်ဆုံးမခြင်း ခံရမည်ဖြစ်သည်။ တစ်စုံတစ်ဦးသည် စာတန်ဆန်သော အရာများဖြင့် အသက်ရှင်ပြီး နောင်တရဖို့ စိတ်နှလုံးခိုင်မာလျှင် ၎င်းတို့ ဖယ်ရှားရှင်းလင်းခံရကာ စွန့်ပစ်ခံရမည်ဖြစ်သည်။ ယင်းမှာ ဘုရားအိမ်တော်တွင် တာဝန်ထမ်းဆောင်ခြင်းနှင့် လောကတွင် အလုပ်တစ်ခု ရခြင်းတို့ကြား အကြီးမားဆုံးသော ခြားနားမှု ဖြစ်သည်။

လူတို့သည် မိမိတို့၏ အသိပညာဖြင့် အသက်ရှင်ကြသည့်အခါ မည်သည့် အခြေအနေမျိုးတွင် အသက်ရှင်နေကြသနည်း။ မည်သည့်အရာကို ၎င်းတို့ အလွန်အမင်း အတွေ့ကြုံဆုံး ဖြစ်သနည်း။ သင်သည် အချို့သော နယ်ပယ်တွင် တစ်စုံတစ်ရာကို သင်ယူမိသည်နှင့် သင်က အရည်အချင်းရှိသည်၊ အံ့ဩချီးမွမ်းဖွယ်ဖြစ်သည်ဟု သင် ခံစားရသည်။ ထို့နောက် အကျိုးဆက်အနေဖြင့် မိမိအသိပညာ၏ ချုပ်နှောင်မှုကို သင် ခံရလေသည်။ သင်သည် အသိပညာကို သင့်ဘဝအဖြစ် ခံယူပြီးဖြစ်ကာ သင့်ထံ တစ်စုံတစ်ရာ ဖြစ်ပျက်သည့်အခါ သင့်ကို အကြင်မည်သောအရာ လုပ်ဆောင်ဖို့ စေစားရန် ပေါ်ထွက်လာသည်မှာ သင်၏ ထိုအသိပညာဖြစ်သည်။ ထိုအသိပညာကို သင် ဖယ်ရှားလိုသော်လည်း မဖယ်ရှားနိုင်ပေ။ အဘယ်ကြောင့်ဆိုသော် သင်၏ စိတ်နှလုံးတွင် ထိုအရာကို စွဲထင်စေပြီးဖြစ်ကာ အခြားမည်သည့်အရာကမျှ အစားမထိုးနိုင်သောကြောင့် ဖြစ်သည်။ ဤသည်မှာ ဖြစ်ခဲ့သည့်အတိုင်းပင် “ပထမဆုံး ထင်မြင်ချက်များက နောက်ဆုံး ထင်မြင်ချက်များဖြစ်သည်”ဟု ဆိုလိုသည့်အရာ ဖြစ်သည်။ အကြင်သူက လုံးဝ မလေ့လာခဲ့လျှင် ပိုကောင်းမည့် အသိပညာ အစုအဖွဲ့များရှိသည်။ ယင်းတို့ကို သင်ယူလေ့လာရန်မှာ ဝန်ထုပ်ဝန်ပိုးတစ်ခုနှင့် စိတ်အနှောင့်အယှက် ဖြစ်စရာတစ်ခု ဖြစ်သည်။ အသိပညာက နယ်ပယ်များစွာကို ခြုံငုံသည်။ ပညာရေး၊ ဥပဒေ၊ စာပေ၊ သင်္ချာ၊ ဆေးပညာ၊ ဇီဝဗေဒ စသည်တို့ဖြစ်သည်။ ထိုအရာအားလုံးသည် လူတို့၏ လက်တွေ့ အတွေ့အကြုံမှ ရရှိပေသည်။ ဤသည်တို့မှာ လက်တွေ့ကျသော အသိပညာပုံစံများ ဖြစ်သည်။ လူတို့သည် ထိုအရာများမရှိဘဲ အသက်မရှင်နိုင်ကြသကဲ့သို့ ထိုအရာများကို လေ့လာသင့်ပေသည်။ သို့ရာတွင် လူသားမျိုးနွယ်အတွက် အဆိပ်ရှိသော အသိပညာပုံစံအချို့ရှိ၏။ ယင်းတို့သည် စာတန်ဆန်သော အဆိပ်များဖြစ်သည်။ စာတန်ထံမှ လာပေသည်။ ဥပမာအနေဖြင့် သင်ကြားမှုများတွင် ဘုရားမဲ့ဝါဒ၊ ရုပ်ဝတ္ထုဝါဒနှင့် ဆင့်ကဲပြောင်းလဲခြင်းဝါဒအပြင် ကွန်ဖြူးရှပ်ဝါဒ၊ ကွန်မြူနစ်ဝါဒနှင့် ကံကျွေးစနစ် အယူသီးခြင်းကဲ့သို့သော အရာများပါဝင်သည့် လူမှုသိပ္ပံကို ကြည့်လော့။ ဤအရာများအားလုံးသည် စာတန်ထံမှလာသည့် အပျက်သဘောဆောင်သော အသိပညာပုံစံများဖြစ်ပြီး ၎င်းတို့ အသုံးခံသည့် အဓိက ရည်ရွယ်ချက်မှာ လူတို့ကို ဖောက်ပြန်ပျက်စီးစေခြင်း၊ ထိခိုက်နစ်နာစေခြင်းနှင့် ဖျက်ဆီးခြင်း အဆုံးသတ်အတွက် လူ့အတွေးကို ဖိစီးခြင်း၊ ပျက်စီးယိုယွင်းစေခြင်းနှင့် ဖောက်ပြန်စေခြင်း၊ လူတို့၏ တွေးခေါ်မှုကို ချည်နှောင်ကာ ထိန်းချုပ်ခြင်းတို့နှင့် သက်ဆိုင်ပေသည်။ ဥပမာအနေဖြင့် မိသားစု နာမည်ကို လက်ဆင့်ကမ်းခြင်းနှင့် သားသမီးဝတ် ကျေပွန်ခြင်းအပြင် မိမိ၏ မိသားစုကို ဂုဏ်တင်ခြင်းနှင့် “မိမိကိုယ်ကို ပြုစုပျိုးထောင်ပါ၊ မိမိ၏ မိသားစုကို တည်ငြိမ်အေးချမ်းအောင် ထားရှိပါ၊ တိုင်းနိုင်ငံကို အုပ်စိုးပြီး ကမ္ဘာပေါ်သို့ ငြိမ်းချမ်းခြင်း ဆောင်ကြဉ်းပါ”ဟု ဆိုသည့် လက်သုံးစကားတို့ ဖြစ်သည်။ ဤအရာအားလုံးသည် ရိုးရာယဉ်ကျေးမှု၏ သွန်သင်မှုများ ဖြစ်သည်။ ဤအရာများအလွန်တွင် ဗုဒ္ဓဘာသာ၊ တာအိုဝါဒနှင့် ခေတ်သစ် ဘာသာတရားတို့၏ လူမှုအဖွဲ့အစည်းတွင် ခေတ်စားသည့် အမျိုးမျိုးသော ဓမ္မပညာဆိုင်ရာ သဘောတရားများ ရှိသည်။ ဤအရာများသည်လည်း အသိပညာ၏ နယ်ပယ်အတွင်းတွင် ကျရောက်ပေသည်။ ဥပမာအနေဖြင့် လူအချို့သည် သင်းအုပ်ဆရာများ သို့မဟုတ် တရားဟောဆရာများအဖြစ် အစေခံကြပြီးဖြစ်သည်၊ သို့မဟုတ် ဓမ္မပညာကို ၎င်းတို့ လေ့လာကြပြီး ဖြစ်သည်။ ထိုသို့သော အသိပညာကို ဆည်းပူးရရှိခြင်းမှ မည်သည့်အရာ ဖြစ်လာသနည်း။ ကောင်းချီးတစ်ခုလော သို့မဟုတ် ကျိန်ခြင်းအမင်္ဂလာတစ်ခုလော။ (ကျိန်ခြင်းအမင်္ဂလာတစ်ခုဖြစ်ပါသည်။) ထိုအရာသည် အဘယ်သို့ ကျိန်ခြင်းအမင်္ဂလာတစ်ခု ဖြစ်လာသနည်း။ ထိုသို့သောလူများ စကားမပြောလျှင် မပြောဘဲနေပါလေ့စေ။ သို့သော် ၎င်းတို့က မိမိတို့နှုတ်များကို ဖွင့်ဟကြသည့်အခါ ဘာသာရေး အယူဝါဒများ ထွက်လာကြသည်။ ၎င်းတို့သည် ဝိညာဉ်ရေးရာ အယူဝါဒကို ဟောပြောရန် အမြဲ ကြိုးစားနေကြသည်။ ၎င်းတို့သည် လူတို့အား သမ္မာတရားကို နားလည်ခွင့်ပေးမည့်အစား ဖာရိရှဲများ၏ သူတော်ကောင်းယောင်ဆောင်သည့် နည်းလမ်းများကို သွတ်သွင်းကြသည်။ ဓမ္မပညာဆိုင်ရာ အသိပညာမှာ အဓိကအားဖြင့် ဓမ္မပညာဆိုင်ရာ သဘောတရားများအကြောင်းဖြစ်သည်။ ဓမ္မပညာဆိုင်ရာ သဘောတရား၏ သတိပြုမိလောက်အောင် အထင်ရှားဆုံးသော အင်္ဂါရပ်မှာ အဘယ်နည်း။ ထိုအရာက လူတို့အထဲတွင် ဝိညာဉ်ရေးဆန်သည်ဟု ၎င်းတို့ စွဲကိုင်သည့်အရာများကို သွတ်သွင်းပေးပြီး ထိုသို့သော တတ်ယောင်ကား ဝိညာဉ်ရေးရာ ကိစ္စကို လူတို့က ခံယူကြသည်နှင့်တစ်ပြိုင်နက် ထိုအရာသည် ၎င်းတို့၏ ပထမဆုံးနှင့် နောက်ဆုံး ထင်မြင်ယူဆချက်ဖြစ်လေသည်။ ဘုရားသခင် ဖော်ပြသည့် နှုတ်ကပတ်တော်များကို သင် နားထောင်ပြီးဖြစ်လျှင်ပင် ထိုအချိန်၌ သင် နားလည်နိုင်မည်မဟုတ်သကဲ့သို့ ဖာရိရှဲတို့၏ အသိပညာနှင့် သဘောတရားများ၏ ဘောင်ခတ်ခြင်းကို သင် ခံရလိမ့်မည်ဖြစ်သည်။ ဤသည်မှာ အလွန် အန္တရာယ်များသောအရာတစ်ခု ဖြစ်သည်။ ထိုသို့သော လူတစ်ဦးအတွက် သမ္မာတရားကို လက်ခံရန် ခက်ခဲမည်မဟုတ်လော။ ပေါင်းရုံးသုံးသပ်ရလျှင် သင်သည် အယူဝါဒနှင့် အသိပညာတို့ဖြင့် အသက်ရှင်လျှင်၊ သင်၏ ဆုကျေးဇူးများအပေါ် မှီခိုခြင်းဖြင့် သင်၏ တာဝန်ကို ထမ်းဆောင်ပြီး ပြုမူဆောင်ရွက်လျှင် အခြားသူများအတွက် ကောင်းမွန်ပုံရသည့်အတိုင်း ကောင်းမွန်သည့်အရာ အနည်းငယ်ကို သင် လုပ်ဆောင်ကောင်း လုပ်ဆောင်နိုင်သည်။ သို့သော် ထိုသို့သော အခြေအနေတစ်ခုတွင် သင် အသက်ရှင်နေသည့်အခါ သင် သိသလော။ သင်၏ အသိပညာဖြင့် သင် အသက်ရှင်နေသည်ကို သင် သတိပြုနိုင်သလော။ အသိပညာဖြင့် အသက်ရှင်ခြင်းက မည်သည့် အကျိုးဆက်များ ဖြစ်စေနိုင်သည်ကို သင် ခံစားနိုင်သလော။ သင်၏ စိတ်နှလုံးတွင် အနှစ်သာရမရှိသော ခံစားချက်တစ်ခု၊ ထိုသို့သော ဘဝတစ်ခုအတွက် အရေးပါမှုမရှိဟူသည့် အသိတစ်ခုဖြင့် သင် အဆုံးသတ်သည် မဟုတ်လော။ ထိုသို့ အတိအကျ အဘယ်ကြောင့် ဖြစ်ရသနည်း။ ဤမေးခွန်းများကို ရှင်းလင်းသင့်ပေသည်။ ယင်းမှာ အသိပညာ ကိစ္စနှင့်ပတ်သက်၍ ငါတို့ ရှိသည့်နေရာဖြစ်သည်။

အသိပညာ၊ ဆုကျေးဇူးများနှင့်ဆိုင်သည့် ပြဿနာများကို ငါတို့ ယခုတင် ဆွေးနွေးပြီးဖြစ်သည်။ နောက်ထပ်ပြဿနာတစ်ခု ရှိသေးသည်။ လူများစွာတို့သည် သမ္မာတရားက မည်သည့်အရာဖြစ်သည် သို့မဟုတ် ထိုသမ္မာတရားကို ၎င်းတို့ မည်သို့ လက်တွေ့လုပ်ဆောင်ပြီး လိုက်စားသင့်သည်ဟူသည်တို့ကို မသိဘဲ ၎င်းတို့၏ ကနဦး ဘုရားသခင် ယုံကြည်မှုမှသည် ပစ္စုပ္ပန်ထိတိုင် ရောက်လာကြပြီး ဖြစ်သည်။ ၎င်းတို့သည် ဤတစ်ချိန်လုံး ခံယူချက်တစ်ခုဖြင့် သို့မဟုတ် လူသား အယူအဆများနှင့် စိတ်ကူးများဖြင့် အသက်ရှင်နေခဲ့ကြသည်။ ရိုးရှင်းစွာ ပြောရလျှင် မှန်သည်ဟု ၎င်းတို့ တွေးထင်သည့်အရာများဖြင့် ၎င်းတို့ အသက်ရှင်ကြသည်။ ဤအရာများကို စွဲစွဲလမ်းလမ်း ထိန်းသိမ်းရင်း ဟိုသည် သွားနေကြပြီး ယင်းတို့ကို သမ္မာတရားအဖြစ်ပင် ခံယူကြလေသည်။ အဆုံးထိတိုင် ၎င်းတို့၏ လက်တွေ့လုပ်ဆောင်မှုတွင် ၎င်းတို့ မလျှော့တမ်း ကြိုးပမ်းသရွေ့ အောင်မြင်သူများ ဖြစ်ကြလိမ့်မည်ဖြစ်ပြီး ရှေ့ဆက်ပြီး ရှင်သန်ကြလိမ့်မည်ဟု ၎င်းတို့ တွေးထင်ကြသည်။ ထိုသို့သော အယူအဆကို အကြောင်းပြု၍ ဘုရားသခင်ကို ၎င်းတို့ ယုံကြည်ကြသည်။ ၎င်းတို့ ဆင်းရဲဒုက္ခခံနိုင်ကြပြီး မိမိတို့၏ မိသားစုများနှင့် အသက်မွေးအလုပ်များကို စွန့်နိုင်ကြကာ မိမိတို့ချစ်သည့် အရာများကို လက်လွှတ်နိုင်ကြသည်။ ပြီးလျှင် သမ္မာတရားဖြစ်သည့်အလား ၎င်းတို့ လက်တွေ့လုပ်ဆောင်သည့် စည်းမျဉ်းစည်းကမ်းအနည်းငယ်ဖြင့် အမှုအရာများကို ဆက်လက် ပေါင်းရုံးသုံးသပ်ကြလေသည်။ ဥပမာအနေဖြင့် တစ်စုံတစ်ဦးက ခက်ခဲနေသည်ကို မြင်သည့်အခါ သို့မဟုတ် တစ်စုံတစ်ဦး၏ မိသားစုက ခက်ခဲကြမ်းတမ်းသော ကာလတစ်ခု ဖြတ်သန်းနေရသည်ကို မြင်သည့်အခါ ထိုသူတို့ကို ဖေးမပြီး ကူညီရန် ၎င်းတို့ တာဝန်ယူလိုက်ကြသည်။ ထိုသူတို့ကို မာကြောင်းသာကြောင်း သတင်းမေးကြသည်၊ ဂရုစိုက်ပြီး စောင့်ရှောက်ကြသည်။ ညစ်ပတ်သည့် သို့မဟုတ် အားထုတ်မှုလိုသည့် အလုပ်တစ်ခု လုပ်ဆောင်ရန်ရှိလျှင် ၎င်းတို့က တက်ကြွစွာ သွားလုပ်ကြသည်။ အညစ်အကြေးများနှင့် တောင်းဆိုမှုများက ၎င်းတို့ကို စိတ်အနှောင့်အယှက်မပေးပေ။ ၎င်းတို့သည် ဇီဇာမကြောင်ကြ။ အခြားသူများကို ဆက်ဆံရာတွင် အငြင်းမပွားကြသကဲ့သို့ မည်သူနှင့်မဆို၊ လူတိုင်းနှင့် ချစ်ကြည်သော သဘောတူညီမှုရောက်သည်အထိ အကောင်းဆုံး ကြိုးစားကြလေသည်။ မဟုတ်သည့်အရာလေးကို အခြားသူများနှင့် မငြင်းခုံကြဘဲ လူတို့အပေါ် စေတနာထားပြီး စိတ်ရှည်ရန် သင်ယူကြသည်မှာ ၎င်းတို့နှင့် အချိန်တစ်ခုခု ကုန်ဆုံးကြသည့် လူတိုင်းက ၎င်းတို့သည် လူကောင်းတစ်ဦးဖြစ်ပြီး စစ်မှန်သည့် ယုံကြည်သူတစ်ဦးဖြစ်သည်ဟု ပြောကြလိမ့်မည် ဖြစ်သည်။ ဘုရားသခင်နှင့် ပတ်သက်လာသည့်အခါ ဘုရားသခင်က ၎င်းတို့ကို လုပ်ခိုင်းသည့် မည်သည့်အရာကိုမဆို လုပ်ဆောင်ကြပြီး သွားခိုင်းသည့် မည်သည့်နေရာကိုမဆို သွားကြသည်။ ၎င်းတို့ အတိုက်အခံ မလုပ်ကြပေ။ မည်သည့်အရာဖြင့် ၎င်းတို့ အသက်ရှင်ကြသနည်း။ (စိတ်အားထက်သန်ခြင်းဖြင့် ဖြစ်သည်။) ရိုးရှင်းသည့် စိတ်အားထက်သန်ခြင်း ပုံစံတစ်ခုသာ မဟုတ်။ ၎င်းတို့သည် ၎င်းတို့ မှန်ကန်သည်ဟု ထင်မှတ်သည့် ခံယူချက်ဖြင့် အသက်ရှင်နေကြခြင်း ဖြစ်သည်။ ထိုသို့သော လူများသည် ဘုရားသခင်ကို နှစ်ချီ ယုံကြည်ပြီးသည့်နောက်တွင်ပင် သမ္မာတရားကို နားလည်ကြမည် မဟုတ်သကဲ့သို့ သမ္မာတရားကို လက်တွေ့လုပ်ဆောင်ရန်မှာ မည်သည့်အရာ ဖြစ်သည်၊ ဘုရားသခင်ကို ကျိုးနွံနာခံရန်မှာ မည်သည့်အရာဖြစ်သည် သို့မဟုတ် ဘုရားသခင်ကို စိတ်ကျေနပ်စေရန်မှာ မည်သည့်အရာဖြစ်သည် သို့မဟုတ် သမ္မာတရားကို ရှာဖွေရန်မှာ မည်သည့်အရာဖြစ်သည်၊ သို့မဟုတ် သမ္မာတရား စည်းမျဉ်းများက မည်သည့်အရာဖြစ်သည်ကိုလည်း သိကြမည်မဟုတ်။ ဤအရာများကို ၎င်းတို့ သိကြမည်မဟုတ်ပေ။ ရိုးသားသောလူတစ်ဦးက မည်သည့်အရာဖြစ်သည် သို့မဟုတ် ရိုးသားသောလူတစ်ဦး မည်သို့ ဖြစ်ရမည်ဟူသည်ကိုပင် ၎င်းတို့ သိကြမည်မဟုတ်ပေ။ ၎င်းတို့က “ကျွန်ုပ် လုပ်ဆောင်ရမည့်အရာမှန်သမျှမှာ ဤကဲ့သို့ အသက်ရှင်ရန်နှင့် ဆက်လက်၍ လိုက်လျှောက်ရန်ဖြစ်သည်။ ဘုရားအိမ်တော်က မည်သည့် တရားဒေသနာများကို ဟောပြောသည်ဖြစ်စေ၊ အမှုအရာများ လုပ်ဆောင်သည့် ကျွန်ုပ်၏ နည်းလမ်းများကို ကျွန်ုပ် စွဲစွဲမြဲမြဲ စွဲကိုင်ထားမည်။ ဘုရားသခင်က ငါ့ကို မည်သို့ ဆက်ဆံသည်ဖြစ်စေ သူ့ကို ကျွန်ုပ်၏ ယုံကြည်မှုအား ကျွန်ုပ် စွန့်မည်မဟုတ်၊ သူ့ကို ကျွန်ုပ် စွန့်ခွာမည်မဟုတ်ပါ။ ကျွန်ုပ်ကို စေခိုင်းထားသည့် မည်သည့်တာဝန်ကိုမဆို ကျွန်ုပ် ထမ်းဆောင်နိုင်သည်”ဟု ယုံကြည်ကြသည်။ ၎င်းတို့သည် ဤကဲ့သို့ လက်တွေ့လုပ်ဆောင်ခြင်းအားဖြင့် ကယ်တင်ခံရနိုင်သည်ဟူသည့် ထင်မြင်ချက်အောက်တွင် ရှိကြသည်။ သို့သော် ၎င်းတို့၏ သဘောထားနှင့်ပတ်သက်၍ ကြီးမားသည့် မည်သည့် ပြဿနာမျှ မရှိလင့်ကစား နှစ်ပေါင်းများစွာ အလွန်များသည့် တရားဒေသနာများကို ကြားပြီးသည့်နောက်တွင်ပင် မည်သည့်သမ္မာတရားကိုမျှ နားမလည်ကြသည်မှာ သနားဖွယ်ရာပါတကား။ ၎င်းတို့သည် ကျိုးနွံနာခံခြင်းနှင့်ဆိုင်သည့် သမ္မာတရားကို နားမလည်ကြ သို့မဟုတ် ထိုသမ္မာတရားကို မည်သို့ လက်တွေ့လုပ်ဆောင်ရမည်ကို မသိကြပေ။ ၎င်းတို့သည် ရိုးသားသော လူတစ်ဦးဖြစ်ခြင်းနှင့်ဆိုင်သည့် သမ္မာတရား သို့မဟုတ် မိမိတာဝန်ကို သစ္စာစောင့်သိစွာ ထမ်းဆောင်ခြင်းနှင့်ဆိုင်သည့် သမ္မာတရား သို့မဟုတ် ဝတ်ကျေတမ်းကျေဖြစ်ခြင်းက မည်သည့်အရာ ဆိုလိုသည်ကို နားမလည်ကြပေ။ ၎င်းတို့ လိမ်ညာခြင်း ရှိမရှိ သို့မဟုတ် လှည့်စားတတ်သော လူတစ်ဦး ဟုတ်မဟုတ် ဟူသည်ကို မသိကြပေ။ ထိုသို့သော လူများကို သနားရမည် မဟုတ်လော။ (ဟုတ်ပါသည်။) မည်သည့်အရာဖြင့် ၎င်းတို့ အသက်ရှင်ကြသနည်း။ ၎င်းတို့သည် မိမိတို့၏ ပကတိဖြစ်သော၊ ကလေးသူငယ်ကဲ့သို့သော နှလုံးသားဖြင့် အသက်ရှင်နေကြသည်ဟု ပြော၍ရကောင်းရမည်လော။ အဘယ်ကြောင့် ထိုသို့ပြော၍ ရကောင်းရမည်နည်း။ အဘယ်ကြောင့်ဆိုသော် ၎င်းတို့က “ကျွန်ုပ်၏ စိတ်နှလုံးသည် စကြာဝဠာမှပင် သက်သေခံနိုင်သည်။ ထိုအရာသည် လူတို့အတွက် မရှင်းပါ။ ၎င်းတို့ မမြင်နိုင်ပါ။ သို့သော် ကောင်းကင်ဘုံက သိသည်”ဟု ယုံကြည်သည့်အတိုင်း ယင်းမှာ ၎င်းတို့၏ စိတ်နှလုံးသာ “ရိုးသားစစ်မှန်”ပုံဖြစ်သည်။ မည်သူကမျှ နားမလည်နိုင်သကဲ့သို့ မည်သည်မျှ အလှမ်းမမီနိုင်စရာဖြစ်သည်။ ဤအရာကို အဘယ်ကြောင့် ပကတိဖြစ်သော၊ ကလေးသူငယ်ကဲ့သို့သော နှလုံးသားတစ်ခုဟု ခေါ်သနည်း။ အဘယ်ကြောင့်ဆိုသော် ၎င်းတို့တွင် စိတ်နေစိတ်ထားတစ်မျိုး၊ စိတ်ခံစားချက်တစ်ခု ရှိကြပြီး ဘုရားသခင်ကို ယုံကြည်သူတစ်ဦး လုပ်ဆောင်သင့်သည့်အရာနှင့် တာဝန်က မည်သည့်အရာဖြစ်သည်ကို အဓိပ္ပာယ်ကောက်ရန် မိမိတို့၏ ထိုတစ်ကိုယ်ရေ စိတ်ခံစားချက် သို့မဟုတ် ဖြစ်ချင်သောအတွေးကို အသုံးပြုကြလေသည်။ ၎င်းတို့သည် ထိုစိတ်ခံစားချက်များကို ဘုရားသခင်၏ သတ်မှတ်ချက်များအပေါ်တွင်လည်း အသုံးပြုကြလေသည်။ ၎င်းတို့က “ဘုရားသခင်က လူတို့အနေဖြင့် မည်သည့်အရာကိုမျှ လုပ်ဆောင်ရန် အမှန်တကယ် မတောင်းဆိုသကဲ့သို့ ၎င်းတို့အနေဖြင့် ကျွမ်းကျင်မှုများစွာရှိရန် သို့မဟုတ် သမ္မာတရားများစွာကို နားလည်ရန် မတောင်းဆိုပါ။ တစ်စုံတစ်ဦးအတွက် ပကတိဖြစ်သော၊ ကလေးသူငယ်ကဲ့သို့သော နှလုံးသားရှိခြင်းက လုံလောက်သည်။ ဘုရားသခင်ကို ယုံကြည်ရန်မှာ အလွန်ရိုးရှင်းသည်။ သင် လုပ်ဆောင်ရန် လိုအပ်သမျှမှာ ပကတိဖြစ်သော၊ ကလေးသူငယ်ကဲ့သို့သော နှလုံးသား ခွန်အားဖြင့် ဆက်လက် ပြုမူဆောင်ရွက်ရန်ဖြစ်သည်”ဟု ယုံကြည်ကြသည်။ သို့တိုင် ၎င်းတို့၏ အလိမ်အညာများက ရပ်တန့်မသွားသကဲ့သို့ ၎င်းတို့၏ အတိုက်အခံလုပ်ခြင်းဖြစ်စေ၊ ၎င်းတို့၏ ပုန်ကန်မှုဖြစ်စေ၊ ၎င်းတို့၏ အယူအဆများဖြစ်စေ၊ ၎င်းတို့၏ သစ္စာဖောက်မှုဖြစ်စေ ရပ်တန့်မသွားပေ။ ၎င်းတို့ မည်သည့်အရာကို လုပ်ဆောင်သည်ဖြစ်စေ အရေးကြီးသည်ဟု မခံစားကြဘဲ “ငါ့တွင် ဘုရားသခင်ကို ချစ်သော စိတ်နှလုံးရှိသည်။ ဘုရားသခင်နှင့် ငါ၏ ဆက်ဆံရေးကို မည်သူမျှ ပျက်အောင်မလုပ်နိုင်ပါ။ ဘုရားသခင်အတွက် ငါ၏ ချစ်ခြင်းမေတ္တာကို မည်သူမျှ မလျော့စေနိုင်သကဲ့သို့ ဘုရားသခင်အတွက် ငါ၏ သစ္စာစောင့်သိမှုကို မည်သူကမျှ မထိခိုက်နိုင်ပါ”ဟု တွေးကြလေသည်။ ဤသည်မှာ မည်သည့် စိတ်နေသဘောထားမျိုး ဖြစ်သနည်း။ အဓိပ္ပာယ်မဲ့သော စိတ်နေသဘောထားတစ်ခုဖြစ်သည်၊ မမှန်သလော။ အဓိပ္ပာယ်မဲ့ပြီး သနားဖွယ်ရာဖြစ်သည်။ ထိုသို့သော လူတစ်ဦး၏ ဝိညာဉ်ထဲတွင် အခြေအနေတစ်ခု ရှိ၏။ ခြောက်ကပ်၊ ချွတ်ခြုံကျပြီး သနားဖွယ်ဖြစ်သော အခြေအနေဖြစ်သည်။ အဘယ်ကြောင့် “ခြောက်ကပ်”သနည်း။ အဘယ်ကြောင့်ဆိုသော် ရိုးရှင်းသော အရာတစ်ခုခုနှင့် ရင်ဆိုင်ရသည့်အခါ အလိမ်အညာတစ်ခု ပြောကြပြီဖြစ်သည်။ ထိုအရာကို မိမိကိုယ်ကို မသိ၊ သို့မဟုတ် သတိမထားမိကြပေ။ မိမိကိုယ်ကိုအပြစ်တင်စိတ် ၎င်းတို့ မခံစားရပေ။ မည်သည့် ခံစားချက်မျိုးမျှ မရှိကြ။ ၎င်းတို့ လုပ်ဆောင်သည့် မည်သည့်အရာတွင်မဆို အကဲဖြတ်ခြင်းအတွက် တင်းကျပ်သော စံများမရှိဘဲ ယခုချိန်ထိတိုင် ဘုရားသခင်နောက်သို့ လိုက်ကြပြီးဖြစ်သည်။ ၎င်းတို့ မည်သည့်လူစားမျိုးဖြစ်သည်ကို မသိကြသကဲ့သို့ လှည့်စားတတ်သော လူတစ်ဦး ဟုတ်မဟုတ်၊ အမှန်တကယ် ရိုးသားသော လူတစ်ဦး ဖြစ်နိုင်ကြခြင်း ရှိမရှိ၊ သို့မဟုတ် ဘုရားသခင်၏ သတ်မှတ်ချက်များကို ကျိုးနွံနာခံနိုင်ခြင်း ရှိမရှိဟူသည်တို့ကို ၎င်းတို့ မသိကြချေ။ ဤအရာများထဲမှ တစ်ခုကိုမျှ ၎င်းတို့ မသိကြ။ ၎င်းတို့သည် ထိုမျှလောက် သနားဖွယ်ဖြစ်ကြပြီး မိမိတို့၏ စိတ်ဝိညာဉ်များတွင် ခြောက်ကပ်နေကြသည်။ ၎င်းတို့ စိတ်ဝိညာဉ်များတွင် ခြောက်ကပ်နေသည်ဟု အဘယ်ကြောင့် ပြောသနည်း။ အဘယ်ကြောင့်ဆိုသော် ၎င်းတို့အပေါ် ဘုရားသခင် တောင်းဆိုသည့်အရာ သို့မဟုတ် ဘုရားသခင်ကို ၎င်းတို့ အဘယ်ကြောင့် ယုံကြည်ကြသည် သို့မဟုတ် မည်သည့် လူစားမျိုးဖြစ်ခြင်းကို ၎င်းတို့ လိုက်စားသင့်သည်ဟူသည်တို့ကို မသိကြသောကြောင့် ဖြစ်သည်။ မည်သည့် အပြုအမူများက ဆင်ခြင်တုံတရား ကင်းမဲ့သည်၊ သို့မဟုတ် မည်သည့်အပြုအမူများက သမ္မာတရား စည်းမျဉ်းများကို ချိုးဖောက်သည်ဟူသည်ကို ၎င်းတို့ မသိကြချေ။ ဆိုးယုတ်သော လူများနှင့်ပတ်သက်၍ မည်သည့် သဘောထားကို ခံယူရမည်ဆိုသည်နှင့် လူကောင်းများနှင့်ပတ်သက်၍ မည်သည့်သဘောထား ခံယူရမည်ကို မသိကြ။ မည်သူကို ပတ်သက်ဆက်ဆံသင့်သည် သို့မဟုတ် မည်သူကို ရင်းနှီးအောင်နေသင့်သည်ဟူသည်ကို မသိကြပေ။ ၎င်းတို့ အပျက်သဘောဆောင်သည့်အခါ မည်သည့်အခြေအနေတွင် ၎င်းတို့ ကျရောက်ကြသည်ကိုပင် မသိကြချေ။ ယင်းမှာ ဝိညာဉ်တွင် ခြောက်ကပ်ခြင်း ဖြစ်သည့်အရာဖြစ်သည်။ သင်တို့သည် ဤသို့ ဖြစ်ကြသလော။ (ဖြစ်ကြပါသည်။) သင်တို့ ထိုသို့ပြောသည်ကို ကျွန်ုပ် မကြားချင်သော်လည်း ယင်းမှာ သင်တို့ ရှိကြသည့် အခြေအနေမျိုး ဖြစ်သည်။ သင်တို့သည် အမြဲ စိတ်လှုပ်ရှားထိခိုက်လွယ်ပြီး ထိုအရာ မည်သည့်အချိန်တွင် ပြောင်းလဲမည်ကို မည်သူမျှမသိပေ။

စိတ်လှုပ်ရှားထိခိုက်လွယ်ခြင်းသည် မည်သည့်အရာဖြစ်သနည်း။ ဥပမာတစ်ခုကို ငါတို့ ကြည့်မည်။ လူအချို့သည် ဘုရားသခင်ကို အလွန်ချစ်သည်ဟု မိမိတို့ကိုယ်ကို ခံစားကြသည်။ အထူးသဖြင့် နောက်ဆုံးသော ကာလတွင် မွေးဖွားရခြင်းအတွက်၊ ဘုရားသခင့်အမှုတော်၏ ဤအဆင့်ကို လက်ခံရခြင်းအတွက်နှင့် မိမိတို့ကိုယ်တိုင် နားဖြင့် သူ၏ နှုတ်ကပတ်တော်များကို ကြားကာ သူ၏အမှုတော်ကို လူကိုယ်တိုင် ကြုံတွေ့နိုင်ခြင်းအတွက် အလွန် ဂုဏ်ယူပြီး နှစ်ဆကောင်းချီးခံစားရသည်ဟု ခံစားကြသည်။ အကျိုးဆက်အနေဖြင့် မိမိတို့၏ ပကတိဖြစ်သော၊ ကလေးသူငယ်ကဲ့သို့သော နှလုံးသားများကို ဖော်ပြရန် နည်းလမ်းတစ်ခုခု ရှာသင့်သည်ဟု တွေးထင်ကြသည်။ ပြီးလျှင် ယင်းကို ၎င်းတို့က မည်သို့ လုပ်ဆောင်ကြသနည်း။ ၎င်းတို့၏ စိတ်ခံစားမှုများ ပေါ်လာသည်။ ၎င်းတို့၏ စိတ်ပြင်းပြမှုက ပွင့်ထွက်ဖို့ အံကိုက်ဖြစ်သည်။ ၎င်းတို့ အနည်းငယ် ဆင်ခြင်တုံတရားမဲ့သွားပြီး ၎င်းတို့၏ စိတ်ခံစားမှုများက မူမမှန်ဖြစ်သွားသည်။ ယင်းမှ အကျည်းတန်မှု ပေါ်ထွက်လာပေသည်။ တရုတ်ပြည်မတွင် ၎င်းတို့သည် ဘုရားသခင်ကို ယုံကြည်မှုအတွက် စက်ဆုပ်သည့် ပတ်ဝန်းကျင်တစ်ခုတွင် နေခဲ့ကြပြီး ဖိနှိပ်ခံရသည့် ဘဝများကို အသက်ရှင်ခဲ့ကြသည်။ ထိုအချိန်တွင် ၎င်းတို့၌ စိတ်ပြင်းပြမှု ရှိခဲ့ကြပြီး “အနန္တတန်ခိုးရှင် ဘုရားသခင်၊ ကိုယ်တော်ကို ကျွန်ုပ် ချစ်ပါသည်”ဟု အော်ဟစ်လိုက်ချင်ခဲ့ကြသည်။ သို့သော် ထိုသို့ လုပ်ဆောင်ဖို့ နေရာမရှိခဲ့ပေ။ အဖမ်းခံရမည်ကို ကြောက်သည့်အတွက် မလုပ်နိုင်ခဲ့ကြပေ။ ယခုတွင် ၎င်းတို့ နိုင်ငံခြားတွင်ရှိပြီး လွတ်လပ်စွာ ယုံကြည်နိုင်သည်။ ၎င်းတို့၏ ပကတိဖြစ်သော၊ ကလေးသူငယ်ကဲ့သို့သော နှလုံးသားကို ဖွင့်ထုတ်ရန် နေရာတစ်ခု နောက်ဆုံးတွင် ရှိသွားသည်။ ဘုရားသခင်ကို ၎င်းတို့ မည်မျှချစ်ကြောင်း ဖော်ပြရန် ၎င်းတို့ လိုအပ်သည်။ ထို့ကြောင့် လမ်းများဆီ ထွက်သွားပြီး အနီးဝန်းကျင်တွင် လူသိပ်မရှိသည့် နေရာတစ်ခုကို ရှာကြသည်။ ထိုနေရာတွင် ၎င်းတို့ ဆန္ဒရှိသည့်အတိုင်း အော်ဟစ်မည်ဖြစ်သည်။ သို့သော် ၎င်းတို့ မအော်ဟစ်နိုင်မီတွင် ဆက်လုပ်ဆောင်ရန် စိတ်ချယုံကြည်မှုမရှိသည့်အလား ၎င်းတို့ ခံစားကြသည်။ ၎င်းတို့ အနီးဝန်းကျင်ရှိ မြင်ကွင်းကို ကြည့်ကြပြီး ၎င်းတို့၏ အော်သံက ထွက်မလာပေ။ ၎င်းတို့၏ စိတ်တွင် မည်သည့်အရာ ခံစားသနည်း။ “ဤအရာ အဆင်ပြေမည်မဟုတ်။ ပကတိဖြစ်သော၊ ကလေးသူငယ်ကဲ့သို့သော နှလုံးသား ရှိရန်မျှသည် မလုံလောက်ပါ။ ငါ့ထံတွင် ဘုရားသခင်ကို ချစ်သော စိတ်နှလုံးမရှိသေးပါ။ ငါ့မှာ အော်စရာ ဘာမျှမရှိသည်မှာ အံ့ဩစရာမရှိပါ”ဟူ၍ ဖြစ်သည်။ ထို့ကြောင့် ဝမ်းနည်းကာ စိတ်ဆင်းရဲမှုဖြင့် ၎င်းတို့ အိမ်ပြန်သွားပြီး မျက်ရည်များဖြင့် ဘုရားသခင်ထံ “အို ဘုရားသခင်၊ ‘ကိုယ်တော်ကို ကျွန်ုပ် ချစ်သည်’ဟု ယခင် အခွင့်မသာခဲ့သည့် အချိန်တစ်ခုတွင် ကျွန်ုပ် မအော်ဝံ့ခဲ့ပါ။ ယခုတွင် အခွင့်သာသည့် အခြေအနေတစ်ခုတွင် ရှိသော်လည်း ကျွန်ုပ်တွင် စိတ်ချယုံကြည်မှု မရှိသေးပါ။ ကျွန်ုပ်၏ အော်ဟစ်သံ ထွက်လာမည်မဟုတ်ပါ။ ကျွန်ုပ်၏ ဝိညာဉ်ရင့်ကျက်မှုနှင့် စိတ်ချယုံကြည်မှုတို့က သေးနုပ်သည်သာ ဖြစ်ပုံရပါသည်။ ကျွန်ုပ်တွင် အသက်မရှိပါ”ဟု ဆုတောင်းလေသည်။ ထိုအချိန်မှစ၍ ဤကိစ္စနှင့်ပတ်သက်ပြီး ၎င်းတို့ ဆုတောင်းကာ ပြင်ဆင်မှုများ ပြုလုပ်ပြီး ထိုအတွက် အားစိုက်လေသည်။ ၎င်းတို့သည် ဘုရားနှုတ်ကပတ်တော်များကို မကြာခဏ ဖတ်ရှုပြီး ထိုနှုတ်ကပတ်တော်များဖြင့် မျက်ရည်များကျအောင် တို့ထိခံစားကာ ၎င်းတို့၏ ထိုစိတ်ခံစားမှုများနှင့် စိတ်ထက်သန်မှုတို့သည် ၎င်းတို့၏ စိတ်နှလုံးတွင် အစပျိုးကာ စုပုံလာလေသည်။ လူထောင်ချီဆံ့သည့် ရင်ပြင်တစ်ခုဆီသို့ သွားနိုင်ပြီး “အနန္တတန်ခိုးရှင် ဘုရားသခင်၊ ကိုယ်တော်ကို ကျွန်ုပ် ချစ်ပါသည်”ဟု လူအုပ်ရှေ့တွင် အော်နိုင်အောင်ပင် စိတ်ခံစားမှု လုံလုံလောက်လောက် ပြည့်ဝသွားသည့် တစ်နေ့ထိတိုင် ဤသို့ဆက်ဖြစ်လေသည်။ သို့တိုင် ထိုအဆောက်အဦးဆီသို့ ၎င်းတို့ သွားပြီး ထိုနေရာတွင်ရှိသည့် လူအားလုံးကို မြင်သည့်အခါ ၎င်းတို့၏ အော်သံ ထွက်မလာပေ။ ယခုအချိန်တွင်ပင် ၎င်းတို့ မအော်သေးဘဲ ရှိကောင်းရှိနိုင်သည်။ သို့သော် ၎င်းတို့ အော်ပြီးသည်ဖြစ်စေ၊ မအော်သေးသည်ဖြစ်စေ ထိုအရာက မည်သည့်အရာကို ဆိုလိုမည်နည်း။ သမ္မာတရားကို လက်တွေ့လုပ်ဆောင်ခြင်းသည် ထိုသို့ အော်ရန် ဖြစ်သလော။ ထိုအရာသည် ဘုရားသခင်ကို သက်သေခံခြင်း ဖြစ်သလော။ (မဟုတ်ပါ။) သို့ဆိုလျှင် အဘယ်ကြောင့် ၎င်းတို့ အော်ဟစ်ရန် ပြင်ကြသနည်း။ ၎င်းတို့၏ အော်ဟစ်သံသည် အခြားသော ဘုရားနှုတ်ကပတ်တော်များကို ဖြန့်ဝေခြင်းနှင့် ဘုရားသခင်ကို သက်သေခံခြင်း နည်းလမ်းများထက် သာ၍ အားကောင်းပြီး သာ၍ ထိရောက်မည်ဟူသော ယုံကြည်မှုကို ၎င်းတို့ စွဲကိုင်ကြလေသည်။ ယင်းမှာ ပကတိဖြစ်သော၊ ကလေးသူငယ်ကဲ့သို့သော နှလုံးသားရှိသည့် လူတစ်ဦးဖြစ်ခြင်းကို ဆိုလိုသည့်အရာ ဖြစ်သည်။ ထိုသို့သော စိတ်ခံစားမှုများရှိရန်မှာ လူတစ်ဦးအတွက် ကောင်းသည့်အရာလော၊ ဆိုးသည့်အရာလော။ ထိုအရာသည် ပုံမှန်ဖြစ်သလော၊ မူမမှန်ဖြစ်သလော။ ထိုအရာကို ပုံမှန်လူ့သဘာဝ၏ ပိုင်နက်အတွင်းတွင် ရှိသည့်အရာအဖြစ် အမျိုးအစားသတ်မှတ်၍ ရနိုင်သလော။ (မရနိုင်ပါ။) အဘယ်ကြောင့် မရသနည်း။ လူတို့အား တာဝန်များကို ထမ်းဆောင်စေခြင်းနှင့် သမ္မာတရားကို နားလည်စေကာ လက်တွေ့လုပ်ဆောင်စေခြင်းတွင် ဘုရားသခင်၏ ရည်မှန်းချက်မှာ အဘယ်နည်း။ သူ့အတွက် လူတို့၏ ချစ်ခြင်းမေတ္တာနှင့်ဆိုင်သော စိတ်ခံစားမှု သို့မဟုတ် ၎င်းတို့တာဝန်ကို ထမ်းဆောင်ရာတွင် ၎င်းတို့၏ စိတ်ခံစားမှုကို အရှိန်မြှင့်ရန်ဖြစ်သလော။ (မဟုတ်ပါ။) တစ်ခါတစ်ရံတွင် သင်တို့တွင် ထိုသို့သော စိတ်ခံစားမှုများ ရှိသလော သို့မဟုတ် မကြာခဏ ဖြစ်နိုင်သလော။ (ရှိပါသည်။) သင်တို့ ထိုစိတ်ခံစားမှုများ ရှိကြသည့်အခါ ရုတ်တရက်နှင့် အဆမတန် ဖြစ်လာသည်ဟု သို့မဟုတ် ထိုစိတ်ခံစားမှုများကို မျိုသိပ်ရန် ခက်သည်ဟု သင်တို့ ခံစားရသလော။ ယင်းတို့ကို မျိုသိပ်ရန် ခက်သလောက် သင် ချုပ်ထိန်းရမည်။ အခြားအရာအားလုံးကို ဘေးဖယ်ထားသည့်အခါ ဤသည်တို့မှာ စိတ်ခံစားမှုများသာဖြစ်သည်၊ လူတို့က သမ္မာတရားကို နားလည်ကာ လက်တွေ့လုပ်ဆောင်ပြီးနောက်တွင် သို့မဟုတ် ဘုရားသခင်၏ လမ်းခရီးကို လိုက်လျှောက်ပြီးနောက်တွင် လာသည့် အောင်မြင်မှုများ မဟုတ်ပေ။ ထိုအရာများသည် မူမမှန်သည့် အခြေအနေတစ်ခု ဖြစ်သည်။ သို့ဆိုလျှင် ဤမူမမှန်သော အခြေအနေကို အစွန်းရောက်သော နှလုံးခိုင်မာခြင်းအောက်တွင် အမျိုးအစားသတ်မှတ်၍ ရသလော။ ယင်းမှာ အခြေအနေအားဖြင့် တစ်ခုနှင့်တစ်ခု မတူပေ။ မတူကွဲပြားသည့် အဆင့်များရှိသည်။ အချို့ကို အစွန်းရောက်သည့် နှလုံးခိုင်မာမှုအောက်တွင် အမျိုးအစားသတ်မှတ်နိုင်ပြီး အချို့မှာ ရယ်ဖွယ်ကောင်းသည့် အဆင့်ထိ ရောက်ရှိကြသည်။ ရံဖန်ရံခါ ဤစိတ်နေစိတ်ထား အနည်းငယ်ကို ပွင့်အံထွက်စေခြင်းသည် တစ်စုံတစ်ဦးအတွက် ပုံမှန်ဖြစ်သည်။ သို့ဆိုလျှင် ထိုအရာ၏ မည်သည့် သရုပ်သကန်များက မူမမှန်ဖြစ်သနည်း။ မမျိုသိပ်နိုင်သည့် စိတ်ခံစားမှုမှ တစ်စုံတစ်ရာကို လုပ်ဆောင်ခြင်း ဖြစ်သည်။ အကြင်သူသည် ထိုအရာအတွက် သူ၏ နေ့ရက်တိုင်းကို အသက်ရှင်ပြီး အလုအယက် ကြိုးပမ်းသည့်အခါ ထိုအရာအတွက် ဘုရားနှုတ်ကပတ်တော်များကိုလည်း ဖတ်ပြီး ဧဝံဂေလိ ဖြန့်ကာ ထိုအရာအတွက်ပင် တာဝန်ရှိသမျှနှင့် အားလုံးကို ထမ်းဆောင်သည့်အခါ အရာရာက ထိုအရာကို ဗဟိုပြုပြီး ထိုအရာက ၎င်းတို့၏ တည်ရှိခြင်းနှင့် ဘဝအတွက် တန်ဖိုးနှင့် အရေးပါမှု ဖြစ်လာသည့်အခါ ယင်းက ပြဿနာကို လက်ယပ်ခေါ်ခြင်း ဖြစ်သည်။ ထိုလူ၏ ရည်မှန်းချက်နှင့် ဦးတည်ချက်တို့ လွဲချော်သွားသည်။ မိမိတို့၏ ပကတိဖြစ်သော၊ ကလေးသူငယ်ကဲ့သို့သော နှလုံးသားများဖြင့် အသက်ရှင်သည့် လူများတွင် အကျည်းတန်မှုတစ်ခု ရှိသည်။ ၎င်းတို့နှင့်ပတ်သက်၍ နှလုံးခိုင်မာသောအရာတစ်ခုရှိပြီး ၎င်းတို့တွင် မူမမှန်သော စိတ်ခံစားမှုများ ရှိကြသည်။ တစ်စုံတစ်ဦးသည် ဤအရာများဖြင့် အသက်ရှင်ပြီး ထိုသို့သော အခြေအနေတစ်ခုတွင် မကြာခဏ အသက်ရှင်လျှင် သမ္မာတရားကို နားလည်နိုင်သလော။ (နားမလည်နိုင်ပါ။) သမ္မာတရားကို ၎င်းတို့ နားမလည်နိုင်လျှင် တရားဒေသနာများကို နားထောင်ချိန်တွင် ၎င်းတို့၏ စိတ်နေစိတ်ထားမှာ အဘယ်နည်း။ ဘုရားနှုတ်ကပတ်တော်များကို ဖတ်ရှုရာတွင် မည်သည့် ရည်ရွယ်ချက်များ ရှိကြသနည်း။ ဘုရားသခင်ကို ပကတိဖြစ်သော၊ ကလေးသူငယ်ကဲ့သို့သော နှလုံးသားနှင့် ဘာသာရေး ဟိတ်ဟန်ဖြင့် အမြဲ ယုံကြည်သော လူတစ်ယောက်သည် သမ္မာတရားကို နားလည်ကာ ရရှိနိုင်သလော။ (မရရှိနိုင်ပါ။) အဘယ်ကြောင့် မရရှိနိုင်သနည်း။ ၎င်းတို့ လုပ်ဆောင်သမျှသည် သမ္မာတရား၌ အခြေခံခြင်းမရှိဘဲ ဘာသာရေး သဘောတရားနှင့် အယူအဆ၊ စိတ်ကူးများတွင် အခြေခံပေသည်။ ထိုအရာသည် သမ္မာတရားကို လိုက်စားခြင်းနှင့် လက်တွေ့လုပ်ဆောင်ခြင်းအကြောင်းလည်း မဟုတ်ပေ။ သမ္မာတရားက အမှန်တကယ် မည်သည့်အရာဖြစ်သည်၊ ဘုရားနှုတ်ကပတ်တော်များက မည်သည့်အရာ ပြောသည်ကို ၎င်းတို့ လုံးဝ ဂရုမစိုက်ကြပေ။ ဘုရားသခင်ကို ယုံကြည်ရန် တစ်ဦးတစ်ယောက် လိုအပ်သမျှမှာ ပကတိဖြစ်သော၊ ကလေးသူငယ်ကဲ့သို့သော နှလုံးသားတစ်ခု ဖြစ်သည့်အလား၊ ၎င်းတို့ လုပ်ဆောင်ရန် လိုအပ်သမျှမှာ အမှုအရာများကို ကိုင်တွယ်ပြီး အသင်းတော်တွင် အားထုတ်ရန်သာ ဖြစ်သည့်အလား ထိုအကြောင်းကို ၎င်းတို့ ဂရုမစိုက်ကြပေ။ ၎င်းတို့အတွက် ထိုမျှ ရိုးရှင်းပေသည်။ သမ္မာတရားကို နားလည်ပြီး လက်တွေ့လုပ်ဆောင်ရန်မှာ မည်သည့်အရာဖြစ်သည်ကိုလည်းကောင်း၊ ကယ်တင်ခံရရန်အလို့ငှာ မည်သည့်အရာ လိုက်စားရမည်ဟူသည်ကိုလည်းကောင်း ၎င်းတို့ နားမလည်ကြပေ။ တစ်ခါတစ်ရံ ဤအရာများအကြောင်းကို ၎င်းတို့ စဉ်းစားကောင်းစဉ်းစားနိုင်သော်လည်း မဖော်ထုတ်နိုင်ကြပေ။ တစ်ချိန်လုံး ၎င်းတို့က “ငါ့တွင် စိတ်ထက်သန်မှု ရှိသရွေ့ စိတ်ခံစားမှု အရှိန်မြှင့်သည့် အဆင့်တစ်ခုသို့ ရောက်ပြီး အဆုံးထိ ထိန်းသိမ်းနိုင်သရွေ့ ငါ တကယ်ကို ကယ်တင်ခံရကောင်း ခံရနိုင်သည်”ဟု စဉ်းစားနေကြပြီး အကျိုးဆက်အနေဖြင့် ၎င်းတို့၏ အရှိန်မြှင့်သော စိတ်ခံစားမှုများဖြင့် ထိန်းမနိုင်သိမ်းမရဖြစ်သွားကြသည်။ မိုက်မဲသောအရာများ၊ သမ္မာတရား စည်းမျဉ်းများနှင့် ဆန့်ကျင်သောအရာများကိုသာ ၎င်းတို့ လုပ်ဆောင်မိကြသည်။ အဆုံးတွင် ၎င်းတို့ ထုတ်ဖော်ခြင်းခံရပြီး ဖယ်ရှားရှင်းလင်းခြင်းခံကြရသည်။ အမှန်တွင်တော့ အရှိန်မြှင့်သော စိတ်ခံစားမှုများက ထိုမျှ ကောင်းသည့်အရာတစ်ခု မဟုတ်သည့်ပုံရပေသည်။

ပကတိဖြစ်သော၊ ကလေးသူငယ်ကဲ့သို့သော နှလုံးသားဖြင့် အသက်ရှင်ခြင်းတွင် နောက်ထပ် အတော်အတန် စံတင်လောက်သော အခြေအနေတစ်ခုရှိပြီး ယင်းမှာ လူတို့သည် ဘုရားသခင်ကို ယုံကြည်ရန် စိတ်အားထက်သန်မှုအပေါ် အမြဲ မှီခိုကြခြင်း ဖြစ်သည်။ ၎င်းတို့ စိတ်နှလုံးသားများရှိ မီးမှာ မည်သည့်အခါတွင်မျှ ငြိမ်းမသွားပေ။ ဘုရားသခင်ကို ယုံကြည်ရန် ၎င်းတို့ လိုအပ်သမျှမှာ ပကတိဖြစ်သော၊ ကလေးသူငယ်ကဲ့သို့သော နှလုံးသားဖြစ်သည်ဟု တွေးထင်ကြသည်။ “သမ္မာတရားကို ငါ နားလည်ရန် မလိုအပ်ပါ။ ကိုယ့်ကိုယ်ကိုယ် ဆန်းစစ်ရန် မလိုအပ်သလို ငါ၏ အပြစ်များကို ဝန်ချပြီး နောင်တရဖို့ ဘုရားသခင်ရှေ့သို့ လာရန် မလိုအပ်ပါ။ ပြီးလျှင် မည်သူ့ထံကမျှ မည်သည့် တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်း သို့မဟုတ် ပြစ်တင်ခြင်းနှင့် ဝေဖန်ခြင်းတို့ကို လက်ခံရန် သေချာပေါက် ငါ မလိုအပ်ပါ” “ဤအရာများကို ငါ မလိုအပ်ပါ။ ငါလိုအပ်သမျှမှာ ပကတိဖြစ်သော၊ ကလေးသူငယ်ကဲ့သို့သော နှလုံးသားတစ်ခုဖြစ်သည်” ဟု ၎င်းတို့ တွေးကြသည်။ ဤသည်မှာ ဘုရားသခင်ကို ၎င်းတို့ ယုံကြည်မှု၏ စည်းမျဉ်းဖြစ်သည်။ ၎င်းတို့က “တရားစီရင်ခြင်းနှင့် ပြစ်တင်ဆုံးမခြင်းကို လက်ခံရန် ငါ မလိုအပ်ပါ။ မိမိကိုယ်ကိုနှင့် ပတ်သက်၍ ကျေနပ်အားရခြင်းသည်သာ ငါ့အတွက် လုံလောက်သည်။ ထိုသို့ ငါ လုပ်ဆောင်ခြင်းကို ဘုရားသခင် ဝမ်းသာမည်မှာ သေချာသည်ဟု ငါ ယုံကြည်သည်။ ငါ ဝမ်းသာလျှင်၊ ဘုရားသခင် ဝမ်းသာသည်။ ထိုမျှသာ ရှိသည်။ ဘုရားသခင်ကို ထိုသို့ ယုံကြည်လျှင် ငါ ကယ်တင်ခံရပါလိမ့်မည်”ဟု တွေးကြသည်။ ဤသည်မှာ အလွန်အမင်း နုံအသော စဉ်းစားတွေးခေါ်မှု နည်းလမ်းတစ်ခု မဟုတ်လော။ သင်တို့သည် ထိုသို့သော အခြေအနေတစ်ခုတွင် ရှိတတ်ကြသည် မဟုတ်လော။ (ဟုတ်ပါသည်။) သင်တို့သည် မည်သည့် ပြောင်းလဲမှုမျှ လုပ်နိုင်စွမ်းမရှိဘဲ အဆုံးထိတိုင် အခြေအနေတစ်ခုတွင် ထိုသို့ အသက်ရှင်လျှင် သမ္မာတရား စိုးစဉ်းကိုမျှ သင်တို့ နားလည်ခြင်းမရှိဟု ပြော၍ရနိုင်ပေသည်။ သမ္မာတရားသည် သင်တို့နှင့် ဆက်စပ်မှု မရှိပေ။ လူနှင့်ဆိုင်သည့် ဘုရားသခင်၏ ကယ်တင်ခြင်း ရည်မှန်းချက် သို့မဟုတ် အရေးပါမှုကို သင်တို့ မသိကြသကဲ့သို့ ဘုရားသခင်ကို ယုံကြည်မှုက မည်သည့်အရာနှင့်ပတ်သက်သည်ကို သင်တို့ နားမလည်ကြပေ။ ဘုရားသခင်ကို ယုံကြည်ခြင်းနှင့် ဘာသာတရားတွင် ယုံကြည်မှုတို့ကြား ခြားနားချက်မှာ အဘယ်နည်း။ ထိုလူက အသက်မွေးဝမ်းကျောင်းတစ်ခု မရှိသောကြောင့်၊ အိမ်တွင် အခက်အခဲများရှိကောင်း ရှိနိုင်သောကြောင့် ဘာသာတရားကို ယုံကြည်ရန် လူတိုင်းက အကြံရကြသည်။ သို့မဟုတ်လျှင် ၎င်းတို့က အခြား မှီခိုရမည့်အရာ တစ်စုံတစ်ခုကို ရှာလိုကြသည်၊ ဝိညာဉ်ရေး အာဟာရကို ရှာလိုကြသည်။ ဘာသာတရား၌ ယုံကြည်မှုသည် လူတို့အား ကောင်းစေခြင်း၊ အခြားသူတို့ကို စေတနာထားစေခြင်း၊ ကူညီစေခြင်း၊ အခြားသူတို့ကို ကြင်နာစေခြင်း၊ သီလကို စုဆောင်းရန် ကောင်းမှုများကို ပိုမိုလုပ်ဆောင်စေခြင်း၊ လူသတ်မှု သို့မဟုတ် မီးရှို့မှု မကျူးလွန်စေခြင်း၊ ဥပဒေကို မချိုးဖောက်စေခြင်း သို့မဟုတ် ပြစ်မှုများကို မကျူးလွန်စေခြင်း၊ မကောင်းသည့်အရာများကို မလုပ်စေခြင်း၊ လူတို့ကို မရိုက်နှက်စေခြင်း သို့မဟုတ် မကျိန်ဆဲစေခြင်း၊ မခိုးစေခြင်း သို့မဟုတ် မလုယက်စေခြင်းနှင့် လှည့်စားမှု သို့မဟုတ် လိမ်လည်မှုမလုပ်စေခြင်းထက် မကြာခဏ ဘာမျှမပိုပေ။ ဤသည်မှာ လူတိုင်း၏ စိတ်များတွင် တည်ရှိသည့် “ဘာသာတရားကို ယုံကြည်မှု” အယူအဆ ဖြစ်သည်။ ယနေ့ သင်တို့၏ စိတ်နှလုံးများအတွင်းတွင် ဘာသာတရားကို ယုံကြည်မှု အယူအဆ မည်မျှ တည်ရှိသနည်း။ ဘာသာတရား၌ ယုံကြည်မှုနှင့် ဆက်စပ်သည့် အရာများသည် သမ္မာတရားနှင့် ကိုက်ညီသလော။ ထိုအရာများသည် မည်သည့်နေရာမှ အတိအကျ လာသနည်း။ သင်တို့ သိကြသလော။ ဘာသာတရား၌ ယုံကြည်မှုကို ထားရှိသည့် စိတ်နှလုံးဖြင့် ဘုရားသခင်ကို သင် ယုံကြည်လျှင် ရလဒ်က မည်သည့်အရာ ဖြစ်လိမ့်မည်နည်း။ ဤသည်မှာ ဘုရားသခင်ကို ယုံကြည်ရန် မှန်ကန်သည့် နည်းလမ်းဖြစ်သလော။ ဘာသာတရားကို ယုံကြည်ခြင်း၏ အခြေအနေနှင့် ဘုရားသခင်ကို ယုံကြည်ခြင်း ရှိသည့် အခြေအနေကြားတွင် ခြားနားမှုတစ်ခု ရှိသလော။ ဘာသာတရားကို ယုံကြည်ခြင်းနှင့် ဘုရားသခင်ကို ယုံကြည်ခြင်းတို့ကြား ကွဲပြားခြားနားချက်မှာ အဘယ်နည်း။ ဘုရားသခင်ကို သင်စတင်ယုံကြည်ခဲ့သည့်အခါက ဘာသာတရားကို ယုံကြည်ခြင်းနှင့် ဘုရားသခင်ကို ယုံကြည်ခြင်းတို့သည် တူညီသည်ဟု သင်ခံစားခဲ့ရကောင်း ခံစားခဲ့ရနိုင်သည်။ သို့ရာတွင် ယနေ့ ဘုရားသခင်ကို နှစ်ချီ ယုံကြည်ပြီးသည့်နောက် ယုံကြည်မှုရှိခြင်းသည် အမှန်တကယ် မည်သည့်အရာသာ ဖြစ်သည်ဟု သင်ထင်သနည်း။ ဘာသာတရားကို ယုံကြည်ခြင်းနှင့် ကွဲပြားခြားနားမှုတစ်စုံတစ်ရာ ရှိသလော။ ဘာသာတရားကို ယုံကြည်ခြင်းသည် တစ်စုံတစ်ဦး၏ ဝိညာဉ်ထံ ပျော်ရွှင်မှုနှင့် နှစ်သိမ့်မှုကို ဆောင်ကြဉ်းပေးဖို့ ဘာသာရေးထုံးတမ်းစဉ်လာ အချို့အား လိုက်နာခြင်းကို ဆိုလိုသည်။ မည်သည့်လမ်းကြောင်းကို လူတို့လျှောက်သည်၊ သို့မဟုတ် ၎င်းတို့၏ အသက်တာများကို မည်သို့ရှင်သန်နေထိုင်သည်ဟူသည့် မေးခွန်းများနှင့် ယင်းက မဆက်နွှယ်ပေ။ သင်၏အတွင်းကမ္ဘာထဲ၌ မည်သည့်ပြောင်းလဲမှုမျှ မရှိ။ သင်သည် သင်သာ ဖြစ်နေဆဲဖြစ်ပြီး သင်၏သဘာဝနှင့် အနှစ်သာရတို့သည် ယခင်အတိုင်းသာ ဆက်ရှိနေသည်။ သင်သည် ဘုရားသခင်ထံမှလာသည့် သမ္မာတရားများကို လက်ခံထားခြင်း မရှိသကဲ့သို့ ယင်းတို့ကို သင်၏အသက်အဖြစ် မပြုလုပ်ထားဘဲ ကောင်းမှုအချို့ကို ပြုထားခြင်းမျှသာဖြစ်သည်၊ သို့မဟုတ် အခမ်းအနားများနှင့် စည်းမျဉ်းစည်းကမ်းများကို လိုက်နာထားခြင်းမျှသာ ဖြစ်သည်။ ဘာသာတရားကို ယုံကြည်ခြင်းနှင့် ဆက်နွှယ်သည့် လှုပ်ရှားမှုအချို့၌ သင်ပါဝင်ဆောင်ရွက်ထားခြင်းမျှသာဖြစ်သည်။ ဤအရာသာဖြစ်သည်၊ ထိုမျှသာဖြစ်၏။ သို့ဆိုလျှင် ဘုရားသခင်ကို ယုံကြည်ခြင်းက မည်သည့်အရာကို ညွှန်းဆိုသနည်း။ ယင်းက သင်ရှင်သန်နေထိုင်သည့်နည်းလမ်း ပြောင်းလဲသွားခြင်းကို ဆိုလိုသည်၊ ယင်းက သင့်တည်ရှိမှု၏ တန်ဖိုးနှင့် အသက်တာရှိ သင့်ပန်းတိုင်များတွင် ပြောင်းလဲမှုတစ်ခု ရှိနှင့်ပြီးဖြစ်သည်ဟု ဆိုလိုသည်။ မိမိ၏ဘိုးဘေးများကို ဂုဏ်ပြုခြင်း၊ လူအုပ်ကြားတွင် ထင်ပေါ်ခြင်း၊ အဆင်ပြေသည့် ဘဝတစ်ခုရှိခြင်းနှင့် ကျော်ကြားမှုနှင့် ကြွယ်ဝမှုအတွက် ကြိုးစားအားထုတ်ခြင်းတို့ကဲ့သို့ အမှုအရာများအတွက် ယခင်က သင်ရှင်သန်ခဲ့သည်။ ယနေ့ သင်သည် ဤအရာများကို စွန့်လွှတ်ပြီး ဖြစ်သည်။ သင်သည် စာတန်နောက်ကို မလိုက်တော့ဘဲ ယင်းကို စွန့်လွှတ်ဖို့၊ ဤဆိုးယုတ်သော ခေတ်ရေစီးကြောင်းကို စွန့်လွှတ်ဖို့ ဆန္ဒရှိသည်။ သင်သည် ဘုရားသခင်နောက်ကို လိုက်နေကာ သင်လက်ခံသည့် အရာသည် သမ္မာတရားဖြစ်ပြီး သင်လျှောက်သည့် လမ်းကြောင်းသည် သမ္မာတရားကို လိုက်စားသည့် လမ်းကြောင်း ဖြစ်သည်။ သင့်အသက်တာ၏ ဦးတည်ချက်သည် လုံးလုံး ပြောင်းလဲသွားပြီ ဖြစ်သည်။ ဘုရားသခင်ကို ယုံကြည်ပြီးသည့်နောက်တွင် သင်သည် အသက်တာကို ကွဲပြားခြားနားစွာ ချဉ်းကပ်ခြင်း၊ ကွဲပြားသော ရှင်သန်နေထိုင်နည်း ရှိခြင်း၊ ဖန်ဆင်းရှင်နောက်ကို လိုက်ခြင်းနှင့် ဖန်ဆင်းရှင်၏ အချုပ်အခြာအာဏာနှင့် စီစဉ်မှုများကို လက်ခံခြင်းနှင့် ကျိုးနွံနာခံခြင်း၊ ဖန်ဆင်းရှင်၏ ကယ်တင်ခြင်းကို လက်ခံခြင်းနှင့် နောက်ဆုံးတွင် စစ်မှန်သည့် ဖန်ဆင်းခံတစ်ဦး ဖြစ်လာခြင်းတို့ဖြစ်သည်။ ဤသည်မှာ သင်၏ရှင်သန်နေထိုင်နည်းကို ပြောင်းလဲခြင်း မဟုတ်လော။ ယင်းမှာ ယခင်က သင်၏လိုက်စားခြင်း၊ ရှင်သန်နေထိုင်နည်းနှင့် သင်လုပ်ခဲ့သမျှ အရာအားလုံး၏ နောက်ကွယ်မှ စေ့ဆော်ချက်များ၊ အနက်အဓိပ္ပာယ်များနှင့် လုံးလုံးဆန့်ကျင်ဘက်ဖြစ်သည်။ ယင်းတို့အားလုံးသည် လုံးလုံးလျားလျား ဆန့်ကျင်ကွဲလွဲ၏၊ ရေးရေးမျှပင် မတူပေ။ ဘုရားသခင်ကို ယုံကြည်ခြင်းနှင့် ဘာသာတရားကို ယုံကြည်မှုတို့ကြား ခြားနားချက်အပေါ် ငါတို့ အဆုံးသတ်မည်။ ငါတို့ ပြောနေခဲ့ကြသည့် “ပကတိဖြစ်သော၊ ကလေးသူငယ်ကဲ့သို့သော နှလုံးသား”တစ်ခု ရှိသည့် အခြေအနေကို သင်တို့ကိုယ်တိုင်တွင် သင်တို့ မြင်နိုင်သလော။ (မြင်နိုင်ပါသည်။) သို့ဆိုလျှင် သင်တို့သည် အချိန်အများစုတွင် ပကတိဖြစ်သော၊ ကလေးသူငယ်ကဲ့သို့သော နှလုံးသားတစ်ခုဖြင့် အသက်ရှင်ကြသလော၊ သို့မဟုတ် ထိုအခြေအနေကို သင်တို့ ရံဖန်ရံခါသာ ရှိကြသလော။ ရံဖန်ရံခါဖြစ်လျှင် ယင်းမှာ ထိုအခြေအနေကို သင် ဖယ်ရှားပြီးဖြစ်ကာ သမ္မာတရားကို စတင်လိုက်စားပြီးဖြစ်ကြောင်း၊ ထိုအရေးကိစ္စများ၏ အခြေအနေမှ သင် စတင်လွတ်လာပြီးဖြစ်ကြောင်းကို သက်သေပြပေသည်။ သင်သည် အချိန်အများစုတွင် ပကတိဖြစ်သော၊ ကလေးသူငယ်ကဲ့သို့သော နှလုံးသားဖြင့် အသက်ရှင်နေဆဲဖြစ်ပြီး ဘုရားနှုတ်ကပတ်တော်များဖြင့်၊ သမ္မာတရားဖြင့် မည်သို့ အသက်ရှင်ရမည်ကိုလည်းကောင်း၊ ပကတိဖြစ်သော၊ ကလေးသူငယ်ကဲ့သို့သော နှလုံးသား၏ ကန့်သတ်ချုပ်ချယ်မှုများအား ဖယ်ရှားပြီး ထိုအခြေအနေမှ မည်သို့ လွတ်လာရမည်ကိုလည်းကောင်း မသိလျှင် ယင်းက သင်သည် ဘုရားသခင်ရှေ့တွင် အသက်မရှင်နေကြောင်း၊ သမ္မာတရားက မည်သည့်အရာဖြစ်သည် သို့မဟုတ် ထိုသမ္မာတရားအား မည်သို့ ရှာဖွေရမည်ကို သင် မသိသေးကြောင်း သက်သေပြပေသည်။ ယင်းမှာ ကြီးမားသည့် ခြားနားမှုတစ်ခု ဖြစ်သလော။ (ဟုတ်ပါသည်။) သမ္မာတရားကို စိုးစဉ်းမျှ နားလည်ခြင်းမရှိဘဲ ထိုသို့ သင် ဆက်အသက်ရှင်လျှင် အန္တရာယ်ရှိပေသည်။ အနှေးနှင့်အမြန် သင် ဖယ်ရှားရှင်းလင်းခြင်းခံရလိမ့်မည်ဖြစ်သည်။ ထိုပကတိဖြစ်သော၊ ကလေးသူငယ်ကဲ့သို့သော နှလုံးသား ဖြစ်တည်လာပုံအတွက်မူ သင်သည် သမ္မာတရားကို ရှာဖွေရမည်၊ ထိုအခြေအနေကို စိတ်ဖြာလေ့လာဆွေးနွေးရမည်ဖြစ်ပြီး ထိုအခြေအနေကို ပြောင်းလဲရမည်ဖြစ်သည်။ လူတစ်ယောက်သည် အဘယ်ကြောင့် ထိုပကတိဖြစ်သော၊ ကလေးသူငယ်ကဲ့သို့သော နှလုံးသား ရှိမည်၊ ဘုရားသခင်ကို ယုံကြည်ရန် စိတ်အားထက်သန်မှုအပေါ် မှီခိုခြင်းမှ မည်သည့် အကျိုးဆက်များ ဖြစ်လာလိမ့်မည်၊ ဘုရားသခင်ကို ထိုသို့ ယုံကြည်ခြင်းအားဖြင့် သမ္မာတရားကို သင် ရရှိနိုင်ခြင်း ရှိမရှိ၊ ထိုအရာက ဘုရားသခင်ကို သင်၏ ယုံကြည်ခြင်းအား အားပေးခြင်း ရှိမရှိဟူသည့် ဤမေးခွန်းများနှင့်ပတ်သက်၍ သင်သည် စိတ်နှလုံးထဲတွင် ရှင်းလင်းနေရမည်ဖြစ်သည်။ ဤအရာက သင့်အနေဖြင့် မိမိကိုယ်ကို နှိုင်းယှဉ်ချိန်ဆကြည့်ရန်၊ သုံးသပ်ဆင်ခြင်ရန်နှင့် ဖြေရှင်းချက်ကို ရှာဖွေရန် လိုအပ်ပေသည်။

လူတစ်မျိုးသည် ဘုရားသခင်ကို မိမိတို့၏ ယုံကြည်မှုတွင် ပင်ကိုအားဖြင့် စိတ်ထက်သန်ကြသည်။ မည်သည့်တာဝန်မဆိုက ၎င်းတို့အတွက် အဆင်ပြေပြီး အခက်အခဲအနည်းငယ် ရှိခြင်းက ကိစ္စမရှိသော်လည်း ၎င်းတို့၏ စိတ်က မတည်ငြိမ်ပေ။ ၎င်းတို့သည် စိတ်လှုပ်ရှားထိခိုက်လွယ်ပြီး ပြောင်းလဲလွယ်သည်၊ တစ်သမတ်တည်း မရှိပေ။ ၎င်းတို့သည် မိမိတို့၏ စိတ်အခြေအနေတစ်ခုတည်းဖြင့် ပြုမူဆောင်ရွက်ကြသည်။ ၎င်းတို့ ပျော်သည့်အခါ ၎င်းတို့ကို တာဝန်ပေးထားသည့် အလုပ်ကို ကောင်းစွာ လုပ်ဆောင်ကြပြီး ၎င်းတို့ တွဲဖက်ရမည့် မည်သူမဆိုနှင့်လည်းကောင်း၊ မိမိတို့ ပတ်သက်ရသည့် မည်သူမဆိုနှင့်လည်းကောင်း ကောင်းကောင်း အဆင်ပြေကြသည်။ ပိုများသည့်တာဝန်ကို ယူရန်လည်း လိုလားနေကြသည်။ မည်သည့်တာဝန်ကို ထမ်းဆောင်နေသည်ဖြစ်စေ ထိုအတွက် တာဝန်သိစိတ်တစ်ခု ရှိကြသည်။ ယင်းမှာ ကောင်းမွန်သည့် အခြေအနေတစ်ခုတွင် ရှိသည့်အခါ ၎င်းတို့ ပြုမူပုံဖြစ်သည်။ ၎င်းတို့ ကောင်းမွန်သည့် အခြေအနေတွင်ရှိသည့် အကြောင်းရင်းတစ်ခု ရှိကောင်းရှိနိုင်သည်။ ၎င်းတို့၏ တာဝန်နှင့်ပတ်သက်၍ အလုပ်ကောင်းကောင်းလုပ်သည့်အတွက် ချီးမွမ်းခံခဲ့ရပြီး အဖွဲ့၏ လေးစားမှုနှင့် အသိအမှတ်ပြုခြင်းကို ရရှိခဲ့ကြခြင်း ဖြစ်ကောင်းဖြစ်နိုင်သည်။ သို့မဟုတ် ၎င်းတို့ ဖန်တီးလိုက်သည့် အလုပ်ကို လူများစွာက အသိအမှတ်ပြုခြင်း ဖြစ်ကောင်းဖြစ်နိုင်သည်။ ထို့ကြောင့် ၎င်းတို့သည် ချီးမွမ်းခြင်း လေတစ်ခုစီတိုင်းဖြင့် ပိုပြည့်တင်းသွားသည့် မိုးပျံပူဖောင်းကဲ့သို့ ဖောသွပ်သွပ်ဖြစ်လာကြသည်။ ထို့ကြောင့် နေ့စဉ်နေ့တိုင်း တာဝန်တစ်ခုတည်းကို ဆက်ထမ်းဆောင်ကြသည်။ သို့သော် တစ်ချိန်လုံး ဘုရားသခင်၏ ရည်ရွယ်ချက်များကို ၎င်းတို့ လုံးဝ သဘောမပေါက်ကြ သို့မဟုတ် သမ္မာတရား စည်းမျဉ်းများကို လုံးဝ မရှာဖွေကြပေ။ ၎င်းတို့သည် မိမိတို့၏ အတွေ့အကြုံ အားသာချက်ပေါ်တွင် အမြဲ ပြုမူဆောင်ရွက်ကြသည်။ အတွေ့အကြုံသည် သမ္မာတရားလော။ အတွေ့အကြုံအပေါ် ပြုမူဆောင်ရွက်ရန်မှာ ယုံကြည်စိတ်ချ၍ရသလော။ ထိုအရာသည် သမ္မာတရား စည်းမျဉ်းများနှင့် ကိုက်ညီသလော။ အတွေ့အကြုံအပေါ် ပြုမူဆောင်ရွက်ခြင်းသည် စည်းမျဉ်းများနှင့် မကိုက်ညီပေ။ ထိုသို့ပြုမူဆောင်ရွက်ခြင်းက ကျရှုံးသည့်အချိန်များ သေချာပေါက်ရှိလိမ့်မည်။ ထို့ကြောင့် မိမိတို့တာဝန်ကို ကောင်းစွာ မထမ်းဆောင်သည့် နေ့တစ်နေ့ ရောက်လာသည်။ အမှုအရာများစွာက တလွဲတချော် ဖြစ်သွားပြီး ၎င်းတို့ ပြုပြင်ခံရကြသည်။ အဖွဲ့က ၎င်းတို့နှင့်ပတ်သက်၍ စိတ်ကျေနပ်ခြင်းမရှိပေ။ ထို့နောက် ၎င်းတို့ အပျက်သဘောဆောင်ကြသည်။ “ဤတာဝန်ကို ကျွန်ုပ် ထမ်းဆောင်မနေတော့ပါ။ ညံ့ဖျင်းစွာ ကျွန်ုပ် လုပ်ဆောင်သည်။ သင်တို့အားလုံးက ကျွန်ုပ်ထက် ပိုတော်ကြသည်၊ မတော်သောသူမှာ ကျွန်ုပ်သာ ဖြစ်လေသည်။ ထိုတာဝန်ကို လုပ်ဆောင်လိုသောသူ မည်သူမဆို၊ လုပ်သာလုပ်ပါ”ဟူ၍ ဖြစ်သည်။ လူတစ်ဦးက သမ္မာတရားနှင့်ပတ်သက်၍ ၎င်းတို့ မိတ်သဟာယပြုပေးသော်လည်း “ဤအရာတွင် အဘယ်အရာကို မိတ်သဟာယပြုရန် လိုသနည်း။ ယင်းမှာ သမ္မာတရား ဟုတ်မဟုတ်ဟူသည်ကို ကျွန်ုပ် ဂရုမစိုက်ပါ။ ကျွန်ုပ် ပျော်ရွှင်သည့်အခါ ကျွန်ုပ်၏ တာဝန်ကို လုပ်မည်ဖြစ်ပြီး မပျော်ရွှင်သည့်အခါ လုပ်မည် မဟုတ်ပါ။ အဘယ်ကြောင့် အလွန် ခက်ခဲရှုပ်ထွေးစေသနည်း။ ထိုတာဝန်ကို ယခု ကျွန်ုပ် လုပ်မည် မဟုတ်ပါ။ ကျွန်ုပ် ပျော်ရွှင်မည့်နေ့ကို စောင့်ပါမည်”ဟု ဆိုလျက် ၎င်းတို့ နားမဝင်ကြသကဲ့သို့ နားမလည်ကြပေ။ ဤသည်မှာ ၎င်းတို့ တစ်သမတ်တည်း ဖြစ်သည့်ပုံစံဖြစ်သည်။ မိမိတို့တာဝန်ကို ထမ်းဆောင်ခြင်းတွင်ဖြစ်စေ၊ ဘုရားနှုတ်ကပတ်တော်များကို ဖတ်ရှုခြင်းဖြစ်စေ၊ တရားဒေသနာများကို နားထောင်ခြင်းနှင့် စုဝေးပွဲများကို တက်ခြင်းတွင်ဖြစ်စေ၊ အခြားသူတို့နှင့် ၎င်းတို့ ဆက်ဆံမှုများတွင်ဖြစ်စေ ၎င်းတို့ ဘဝ၏ သွင်ပြင်လက္ခဏာတစ်ခုခုနှင့် ဆက်စပ်သော အရာရာတိုင်းတွင် ၎င်းတို့ ထုတ်ဖော်ပြသည့်အရာမှာ ယခုတစ်မျိုး တော်ကြာတစ်မျိုးဖြစ်ခြင်း၊ တစ်ချိန်တွင် စိတ်ဓာတ်မြှင့်တင်ခံရပြီး နောက်တစ်ချိန်တွင် စိတ်ဓာတ်ကျခြင်း၊ တစ်ချိန်တွင် အေးတိအေးစက်ဖြစ်ကာ နောက်တစ်ချိန်တွင် စိတ်လှုပ်ရှားခြင်း၊ တစ်ချိန်တွင် အပျက်သဘောဆောင်ကာ နောက်တစ်ချိန်တွင် အပြုသဘောဆောင်ခြင်းတို့ ဖြစ်သည်။ အတိုချုပ်ပြောရလျှင် ၎င်းတို့၏ အခြေအနေ ကောင်းခြင်းဖြစ်စေ၊ ဆိုးခြင်းဖြစ်စေ အစဉ်သဖြင့် အတော်အတန်ပင် သိသာထင်ရှားလေသည်။ ထိုအရာကို အကြည့်တစ်ချက်ဖြင့် သင် မြင်နိုင်သည်။ ၎င်းတို့သည် မိမိတို့၏ ပင်ကိုစရိုက်အတိုင်း လိုက်နေကြရင်း မိမိတို့ လုပ်ဆောင်သည့် အရာတိုင်းတွင် တစ်သမတ်တည်း မဟုတ်ကြ။ ၎င်းတို့ ပျော်ရွှင်သည့်အခါ အလုပ်ကို ပိုမိုကောင်းမွန်စွာ လုပ်ဆောင်ကြပြီး မပျော်ရွှင်သည့်အခါ စုတ်ချာကြသည်။ အမှုအရာ လုပ်ဆောင်နေခြင်းကိုပင် ရပ်လိုက်ပြီး လက်လျှော့လိုက်ပြီဟု ပြောလိုက်ကြသည်။ မည်သည့်အရာကို ၎င်းတို့ လုပ်ဆောင်နေသည်ဖြစ်စေ၊ မိမိတို့၏ စိတ်အခြေအနေအတိုင်း၊ ပတ်ဝန်းကျင်အတိုင်း၊ မိမိတို့၏ တောင်းဆိုချက်များအတိုင်း လုပ်ဆောင်ရမှ ဖြစ်သည်။ အခက်အခဲကို ကြုံရန် အလိုဆန္ဒ လုံးဝ မရှိကြချေ။ ၎င်းတို့သည် အလိုလိုက်ခံရပြီး ပျက်စီးကြသည်၊ အကျိုးအကြောင်းမရှိ ရန်လိုကြသည်၊ အသိခေါက်ခက် အဝင်နက်ကြပြီး ထိုအရာကို ထိန်းချုပ်ရန် ဘာမျှ မလုပ်ဆောင်ကြချေ။ မည်သူမျှ ၎င်းတို့ကို စိတ်အနှောင့်အယှက် ပေးခွင့်မရှိပေ။ စိတ်အနှောင့်အယှက် ပေးသူမည်သူမဆိုသည် မုန်တိုင်းကဲ့သို့လာသည့် ၎င်းတို့၏ ဒေါသကို ခံရမည့် ပစ်မှတ်တစ်ခု ဖြစ်သည်။ ထိုဒေါသ လွန်သွားသည်နှင့် ၎င်းတို့ အပျက်သဘောဆောင်ကာ စိတ်ခံစားမှုအရ ဝမ်းနည်းအားငယ်သွားကြသည်။ ထို့အပြင် မိမိတို့၏ နှစ်ခြိုက်မှုများကို အခြေခံ၍ အရာရာကို လုပ်ဆောင်ကြသည်။ “ဤအလုပ်ကို ကျွန်ုပ် နှစ်သက်လျှင် လုပ်မည်။ မနှစ်သက်လျှင် လုပ်မည်မဟုတ်ပါ။ လုံးဝ လုပ်မည် မဟုတ်ပါ။ သင်တို့ထဲမှ ဆန္ဒရှိသောသူ မည်သူမဆို လုပ်နိုင်သည်။ ယင်းသည် ကျွန်ုပ်နှင့် ဘာမျှ ပတ်သက်ခြင်းမရှိပါ”ဟူ၍ ဖြစ်သည်။ ဤသည်မှာ မည်သည့် လူစားမျိုး ဖြစ်သနည်း။ ၎င်းတို့ ပျော်ရွှင်ပြီး ၎င်းတို့၏ အခြေအနေက ကောင်းမွန်သည့်အခါ ပင်ကိုအားဖြင့် တက်ကြွကြပြီး ဘုရားသခင်ကို ချစ်လိုကြသည်ဟု ပြောကြသည်။ ၎င်းတို့ အလွန်တက်ကြွကြသည်မှာ မျက်ရည်ပူများ မျက်နှာတွင် စီးဆင်းလျက် ကျယ်လောင်စွာ ရှိုက်ရင်း ငိုကြွေးကြလေသည်။ ၎င်းတို့၏ စိတ်နှလုံးသည် ဘုရားသခင်ကို အမှန်တကယ် ချစ်သော စိတ်နှလုံးဖြစ်သလော။ ဘုရားသခင်ကို ပင်ကိုအားဖြင့် ချစ်သည့် အခြေအနေသည် ပုံမှန်စိတ်နှလုံးတစ်ခု ဖြစ်သော်လည်း ၎င်းတို့ စိတ်သဘောထား၊ အပြုအမူများနှင့် ထုတ်ဖော်ပြမှုများကို ကြည့်သည့်အခါ ၎င်းတို့သည် အသက်ဆယ်နှစ်ခန့်ရှိသည့် ကလေးငယ်တစ်ဦးဖြစ်သည်ဟု သင် ထင်မှတ်ပေမည်။ ၎င်းတို့၏ ဤစိတ်သဘောထား၊ ၎င်းတို့၏ အသက်ရှင်ခြင်းပုံစံသည် ပြောင်းလဲလွယ်ခြင်း ဖြစ်သည်။ ၎င်းတို့သည် တစ်သမတ်တည်းမရှိ၊ သစ္စာစောင့်သိခြင်းမရှိ၊ တာဝန်မသိတတ်သကဲ့သို့ ၎င်းတို့ လုပ်ဆောင်သည့် အရာတိုင်းတွင် တာဝန်မဲ့ကြသည်။ ၎င်းတို့သည် အခက်အခဲကို လုံးဝ မကြုံကြသကဲ့သို့ တာဝန်ယူရန် မလိုမလားဖြစ်ကြသည်။ ၎င်းတို့ ပျော်ရွှင်သည့်အခါ မည်သည့်အရာမဆို လုပ်ဆောင်ပါစေ အဆင်ပြေသည်။ အခက်အခဲအနည်းငယ်က ကိစ္စမရှိသကဲ့သို့ ၎င်းတို့၏ အကျိုးစီးပွားများ ထိုးနှက်ခံရလျှင်လည်း ကိစ္စမရှိပေ။ သို့ရာတွင် ၎င်းတို့ စိတ်မချမ်းမြေ့ဖြစ်လျှင် မည်သည့်အရာကိုမျှ လုပ်ကြမည်မဟုတ်ပေ။ ၎င်းတို့သည် မည်သည့်လူစားမျိုး ဖြစ်ကြသနည်း။ ထိုသို့သော အခြေအနေတစ်ခုသည် ပုံမှန်ဖြစ်သလော။ (ပုံမှန်မဟုတ်ပါ။) ဤပြဿနာသည် မူမမှန်သည့် အခြေအနေတစ်ခုကို ကျော်လွန်သည်။ ထိုအရာသည် လွန်ကဲသော ပြောင်းလဲလွယ်ခြင်း၊ လွန်ကဲသော မိုက်မဲမှုနှင့် မသိနားမလည်ခြင်း၊ လွန်ကဲသော ကလေးဆန်ခြင်း၏ သရုပ်သကန်တစ်ခု ဖြစ်သည်။ ပြောင်းလဲလွယ်ခြင်းနှင့်ပတ်သက်၍ ပြဿနာမှာ အဘယ်နည်း။ အချို့က “ပင်ကိုစရိုက် မတည်ငြိမ်ခြင်းတစ်ခု ဖြစ်သည်။ ၎င်းတို့သည် ငယ်ရွယ်လွန်းပြီး အလွန်နည်းပါးသည့် အခက်အခဲကို ဖြတ်သန်းခဲ့ရပြီး ၎င်းတို့၏ စရိုက်က အသင့်မဖြစ်သေးသောကြောင့် ၎င်းတို့၏ အပြုအမူတွင် မကြာခဏ ပြောင်းလဲလွယ်ခြင်း ရှိသည်”ဟု ပြောကောင်း ပြောနိုင်သည်။ အမှန်တရားမှာ ထိုပြောင်းလဲလွယ်ခြင်းသည် အသက်အရွယ်ကို အရေးမစိုက်ပေ။ အသက် လေးဆယ်ကျော် အရွယ်ရောက်ပြီးသူများ၊ အသက်ခုနစ်ဆယ်ကျော် သက်ကြီးရွယ်အိုများသည်လည်း ကြိမ်ဖန်များစွာ ပြောင်းလဲလွယ်ကြသည်။ ဤအရာကို အဘယ်သို့ ရှင်းပြရမည်နည်း။ ပြောင်းလဲလွယ်ခြင်းသည် အမှန်တွင် မိမိ၏ စိတ်သဘောထားတွင်ရှိသည့် ပြဿနာတစ်ခုဖြစ်ပြီး ထို့ပြင်လည်း အလွန်အမင်း ဆိုးရွားသောအရာတစ်ခုဖြစ်သည်။ အရေးကြီးသည့် တာဝန်တစ်ခုကို ၎င်းတို့ ထမ်းဆောင်နေလျှင် ထိုအရာက ဘုရားအိမ်တော်၏ အကျိုးစီးပွားများကို ဆုံးရှုံးမှုများ ဖြစ်စေလျက် ထိုတာဝန်နှင့် အလုပ်တိုးတက်မှုတို့ကို နှောင့်နှေးစေလိမ့်မည်ဖြစ်သည်။ ပြီးလျှင် သာမန်တာဝန်များနှင့် ပတ်သက်၍လည်း ထိုအရာက ထိုတာဝန်များကို ကြိမ်ဖန်များစွာ ထိခိုက်ပြီး အမှုအရာများကို ဟန့်တားသည်။ ထိုအရာနှင့်ပတ်သက်၍ အခြားသူများ၊ မိမိတို့ကိုယ်တိုင် သို့မဟုတ် အသင်းတော်၏ အလုပ်ကို အကျိုးပြုသည့်အရာ ဘာမျှမရှိပေ။ ၎င်းတို့ လုပ်ဆောင်သည့် အလုပ်တာဝန် အနည်းငယ်နှင့် ၎င်းတို့ ပေးဆပ်သည့် အဖိုးအခတို့သည် အသားတင် ဆုံးရှုံးမှုတစ်ခုနှင့် လာသည်။ အထူးသဖြင့် ပြောင်းလဲလွယ်သော လူတို့သည် ဘုရားအိမ်တော်တွင် တာဝန်များကို ထမ်းဆောင်ရန် မသင့်တော်သကဲ့သို့ ထိုသို့သော လူများစွာရှိပေသည်။ ပြောင်းလဲလွယ်ခြင်းသည် ဖောက်ပြန်ပျက်စီးသော စိတ်သဘောထားများထဲတွင် ဖြစ်လေ့ဖြစ်ထ အရှိဆုံးသော သရုပ်သကန်ဖြစ်သည်။ လူတိုင်းနီးပါးက ထိုသို့သော စိတ်သဘောထားတစ်ခု ရှိကြသည်။ ထိုစိတ်သဘောထားသည် အဘယ်အရာဖြစ်သနည်း။ ပင်ကိုအားဖြင့် ဖောက်ပြန်ပျက်စီးသော စိတ်သဘောထားတိုင်းသည် စာတန်၏ စိတ်သဘောထားများ၏ မျိုးကွဲတစ်ခုဖြစ်ပြီး ပြောင်းလဲလွယ်ခြင်းသည် ဖောက်ပြန်ပျက်စီးသော စိတ်သဘောထားတစ်ခုဖြစ်သည်။ သိမ်မွေ့သော ဝေါဟာရအရ ထိုအရာသည် သမ္မာတရားကို မနှစ်သက်ခြင်း သို့မဟုတ် လက်မခံခြင်း ဖြစ်သည်။ သာ၍စီးသော ဝေါဟာရအရ ထိုအရာသည် သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်း ဖြစ်သည်။ ပြောင်းလဲလွယ်သော လူများသည် ဘုရားသခင်ကို ကျိုးနွံနာခံနိုင်ကြသလော။ သေချာပေါက် ကျိုးနွံနာခံနိုင်ခြင်း မရှိကြပေ။ ၎င်းတို့ ပျော်ရွှင်ပြီး အကျိုးကျေးဇူး ခံစားရသည့်အချိန်တွင် တစ်ခဏမျှ ကျိုးနွံနာခံနိုင်ကြသော်လည်း ၎င်းတို့ စိတ်မချမ်းမြေ့ဖြစ်ကာ အကျိုးမခံစားရသည့်အခါ ဒေါသူပုန်ထပြီး ဘုရားသခင်ကို အတိုက်အခံလုပ်ကာ သစ္စာဖောက်ဝံ့ကြသည်။ ၎င်းတို့က “သမ္မာတရား ဟုတ်မဟုတ် ငါ ဂရုမစိုက်ပါ။ အရေးကြီးသည်မှာ ငါ ပျော်ရွှင်ဖို့၊ ကျေနပ်ရောင့်ရဲဖို့ ဖြစ်သည်။ ငါ စိတ်မချမ်းမြေ့လျှင် မည်သူမဆို ပြောသည့် မည်သည့်အရာမျှ အထောက်အကူ ဖြစ်မည်မဟုတ်။ သမ္မာတရားသည် အဘယ်အဖိုးတန်သနည်း။ ဘုရားသခင်သည် အဘယ်အရေးပါသနည်း။ ငါသည် ဆရာကြီးဖြစ်သည်”ဟု မိမိတို့ကိုယ်ကို ပြောဆိုကြလိမ့်မည်။ ဤသည်မှာ မည်သည့် ဖောက်ပြန်ပျက်စီးသော စိတ်သဘောထားမျိုး ဖြစ်သနည်း။ (သမ္မာတရားကို မုန်းခြင်းဖြစ်သည်။) သမ္မာတရားကို မုန်းသော စိတ်သဘောထား၊ ထိုသမ္မာတရားကို အလွန်အမင်း မနှစ်မြို့သော စိတ်သဘောထားတစ်ခု ဖြစ်သည်။ ထိုအရာတွင် မာနထောင်လွှားခြင်းနှင့် စိတ်ကြီးဝင်ခြင်း အရိပ်လက္ခဏာ ရှိသလော။ စိတ်နှလုံးခိုင်မာခြင်း အရိပ်လက္ခဏာတစ်ခု ရှိသလော။ (ရှိပါသည်။) ဤတွင် နောက်ထပ် စံတင်လောက်သော အခြေအနေတစ်ခု ရှိသည်။ ၎င်းတို့ စိတ်ချမ်းသာနေချိန်တွင် လူတိုင်းကို သဘောကောင်းကြပြီး မိမိတို့ တာဝန်ကို ထမ်းဆောင်ရာတွင် တာဝန်ယူတတ်ကြသည်။ ၎င်းတို့သည် လူကောင်းတစ်ဦး၊ ကျိုးနွံနာခံသည့် လူတစ်ဦး၊ အဖိုးအခပေးလိုသည့် လူတစ်ဦး၊ သမ္မာတရားကို အမှန်တကယ် ချစ်သည့် လူတစ်ဦးဖြစ်သည်ဟု လူတို့က တွေးထင်ကြသည်။ သို့ရာတွင် ၎င်းတို့ အပျက်သဘောဆောင်ကြသည်နှင့်တစ်ပြိုင်နက် ၎င်းတို့သည် မိမိတို့၏ တာဝန်ကို စွန့်လွှတ်လိုက်ကြမည် ဖြစ်သည်။ ညည်းညူကာ ဖျောင်းဖျမရနိုင်အောင်ပင် ဖြစ်သွားကြလိမ့်မည်။ ဤတွင် ၎င်းတို့၏ ရက်စက်သော ဘက်ခြမ်းပေါ်လာသည်။ ၎င်းတို့ကို မည်သူမျှ အပြစ်တင်ပိုင်ခွင့်မရှိပေ။ ၎င်းတို့က “သမ္မာတရားတိုင်းကို ကျွန်ုပ် နားလည်သည်။ လက်တွေ့မလုပ်ဆောင်ခြင်းသာ ဖြစ်သည်။ မိမိဘာသာ အေးအေးသက်သာနေခြင်းကသာ ကျွန်ုပ်အတွက် အဆင်ပြေလိမ့်မည်”ဟုပင် ပြောကြလိမ့်မည်။ ဤသည်မှာ မည်သည့် စိတ်သဘောထား ဖြစ်သနည်း။ (ရက်စက်ခြင်းဖြစ်သည်။) ဤဆိုးယုတ်သောလူတို့သည် မိမိတို့ကို ပြုပြင်ပေးသည့် မည်သူကိုမဆို ပြန်တိုက်ခိုက်ရန် အသင့်ဖြစ်ကြရုံမက ၎င်းတို့ကို ဆိုးယုတ်သော မကောင်းဆိုးဝါးတစ်ကောင်ကဲ့သို့ပင် နာကျင်စေကာ ထိခိုက်နစ်နာစေကြလေသည်။ မည်သူကမျှ ၎င်းတို့ကို သွားမထိရဲပေ။ ဤသည်မှာ ၎င်းတို့ အလွန် ပြောင်းလဲလွယ်ပြီး ရက်စက်ကြခြင်း ဖြစ်သည် မဟုတ်လော။ ဤသည်မှာ ငယ်ရွယ်မှုနှင့်ဆက်စပ်သည့် ပြဿနာဖြစ်သလော။ ၎င်းတို့ အသက်ကြီးလာလျှင် ပြောင်းလဲမလွယ်တော့မည် မဟုတ်သလော။ ၎င်းတို့ အသက်ကြီးလာလျှင် သာ၍ စဉ်းစဉ်းစားစားလုပ်တတ်ကာ ဆင်ခြင်တုံတရား ရှိကြမည်လော။ မဟုတ်ပေ။ ဤသည်မှာ ၎င်းတို့၏ ပင်ကိုစရိုက် သို့မဟုတ် အသက်အရွယ်နှင့် မဆိုင်ပေ။ ကွယ်ဝှက်နေသည့် နက်နက်ရှိုင်းရှိုင်း အမြစ်တွယ်ထားသော ဖောက်ပြန်ပျက်စီးသည့် စိတ်သဘောထားတစ်ခု ရှိပေသည်။ ၎င်းတို့သည် ဖောက်ပြန်ပျက်စီးသော စိတ်သဘောထားတစ်ခု၏ အုပ်စိုးခြင်းကို ခံရကြပြီး ၎င်းတို့ အသက်ရှင်ကြသည်မှာ ဖောက်ပြန်ပျက်စီးသော စိတ်သဘောထားတစ်ခုဖြင့် ဖြစ်သည်။ ဖောက်ပြန်ပျက်စီးသော စိတ်သဘောထားဖြင့် အသက်ရှင်သည့် တစ်စုံတစ်ဦးတွင် ကျိုးနွံနာခံမှု ရှိသလော။ သမ္မာတရားကို ၎င်းတို့ ရှာဖွေနိုင်သလော။ သမ္မာတရားကို ချစ်သည့် ၎င်းတို့၏ အစိတ်အပိုင်းတစ်ခု ရှိသလော။ (မရှိပါ။) ထိုအရာတစ်ခုမျှ မရှိပေ။ သင်တို့အားလုံးတွင် ပြောင်းလဲလွယ်သည့် အခြေအနေတစ်ခု ရှိခဲ့ကြပြီးပြီလော။ (ရှိခဲ့ကြပါသည်။) ထိုအကြောင်း မိတ်သဟာယမပြုလျှင် ပြဿနာတစ်ခုဖြစ်သည်ဟု သင်တို့ ခံစားကြမည်လော။ (ခံစားမည်မဟုတ်ပါ။) ယခုတွင် ထိုအကြောင်းကို မိတ်သဟာယပြုပြီးသည့်နောက် ထိုအရာသည် အတော်လေး ဆိုးရွားသည့် ပြဿနာတစ်ခုဖြစ်သည်ဟု သင်တို့ ခံစားရသလော။ (ခံစားရပါသည်။) အချို့သော ရံဖန်ရံခါဖြစ်တတ်သည့် ပြောင်းလဲလွယ်ခြင်းသည် ဓမ္မဓိဋ္ဌာန်ကျသော အကြောင်းတရားများမှ ဖြစ်ပေါ်သည်။ ယင်းမှာ စိတ်သဘောထားဆိုင်ရာ ပြဿနာတစ်ခု မဟုတ်။ မိမိ၏ လုပ်ရပ်များရှိ စိတ်သဘောထားဆိုင်ရာ ပြဿနာအားလုံးနှင့် ဖောက်ပြန်ပျက်စီးသော စိတ်သဘောထား၏ ထုတ်ဖော်ပြမှုအားလုံးသည် အပျက်သဘောဆောင်သည့် အကျိုးဆက်များကို ဖြစ်ထွန်းစေလိမ့်မည်။ ဓမ္မဓိဋ္ဌာန်ကျသော အကြောင်းတရားတစ်ခုနှင့်ဆိုင်သည့် ဥပမာမှာ ဤသို့ ဖြစ်သည်။ တစ်စုံတစ်ဦးသည် ဆိုးရွားသော ဗိုက်အောင့်ခြင်းကို ယနေ့တွင် ခံစားနေရသည်ဆိုပါစို့။ ၎င်းက အင်မတန် နာကျင်သည်မှာ စကားပြောဖို့ ခွန်အားမရှိသလောက် ဖြစ်သည်။ သူက တစ်ခဏမျှ လှဲနေလိုက်ချင်သည်။ ထိုအချိန်တွင်ပင် တစ်စုံတစ်ဦး ရောက်လာပြီး ထိုသူနှင့် စကားအနည်းငယ်ပြောကာ သူ၏ ပြန်ပြောသည့်လေသံက အနည်းငယ် ပြင်းထန်သည်။ ဤသည်မှာ သူ၏ စိတ်သဘောထားနှင့်ပတ်သက်သည့် ပြဿနာတစ်ခု ဖြစ်သလော။ မဟုတ်ပေ။ သူသည် မကျန်းမာသကဲ့သို့ နာကျင်မှုခံစားရသောကြောင့်သာ ထိုသို့ ဖြစ်ခြင်း ဖြစ်သည်။ ယင်းမှာ ပုံမှန်အချိန်များတွင် သူ ဖြစ်သည့် လူစားမျိုး၊ ထိုသို့ စကားပြောသည့်လူတစ်ဦးဖြစ်ခဲ့မည်ဆိုလျှင် ယင်းမှာ စိတ်သဘောထားဆိုင်ရာပြဿနာတစ်ခု ဖြစ်ပေမည်။ ဤအခြေအနေတွင် သူ၏ နာကျင်မှုက ခံနိုင်စွမ်းအတိုင်းအတာ တစ်ခုခုကို ကျော်လွန်သွားပြီ ဖြစ်သောကြောင့် သူ၏ စကားတွင် မကောင်းသည့် လေယူလေသိမ်းရှိနေခြင်း ဖြစ်သည်။ ယင်းမှာ ပုံမှန်ဖြစ်ပျက်သည့် အရာတစ်ခု ဖြစ်သည်။ ဓမ္မဓိဋ္ဌာန်ကျသော အကြောင်းတရားတစ်ခုရှိပြီး အခြေအနေများကို ထောက်သော် ထိုသို့သော နည်းလမ်းတစ်ခုဖြင့် စကားပြောခြင်း သို့မဟုတ် ပြုမူခြင်းက ခွင့်လွှတ်သင့်ပြီး အကျိုးသင့်အကြောင်းသင့်ဖြစ်ကြောင်းနှင့် ထိုအရာသည် လူသား သဘာဝသာဖြစ်ကြောင်း လူတိုင်းက အသိအမှတ်ပြုလျှင် ထိုအရာသည် ပုံမှန်လူ့သဘာဝ၏ အပြုအမူနှင့် ထုတ်ဖော်ပြချက်တစ်ခု ဖြစ်သည်။ ဆွေမျိုးတစ်ဦးကို ဆုံးရှုံးပြီး ပူဆွေးဝမ်းနည်းမှုဖြင့် စတင်ငိုကြွေးသော တစ်စုံတစ်ဦးကို ဥပမာယူလော့။ ယင်းမှာ အတော်လေး ပုံမှန်ဖြစ်သည်။ သို့သော် ထိုသူတို့အပေါ် ဝေဖန်ပြီး “ဤလူသည် တွယ်တာသည်။ ဤနှစ်ကာလများတစ်လျှောက်လုံး ဘုရားသခင်ကို ယုံကြည်ခဲ့ကြသော်လည်း မိမိ၏ မိသားစုအတွက် ချစ်ခင်တွယ်တာမှုကို လက်မလွှတ်နိုင်သေးပါ။ သူ၏ အမျိုးတစ်ယောက် သေသည့်အခါ ငိုပင်ငိုသည်။ မိုက်မဲလိုက်လေခြင်း”ဟု ပြောကြပေမည်။ ထို့နောက်တွင် ထိုသို့ပြောသောသူ၏ မိခင် သေဆုံးသည့်အခါ လူတကာထက် သာ၍ သည်းထန်စွာ ငိုကြွေးလေသည်။ အကြင်သူသည် ဤအရာကို မည်သို့ ရှုမြင်သင့်သနည်း။ သင့်အနေဖြင့် ကြောင်းကျိုးမမြင်စွာ စည်းမျဉ်းစည်းကမ်းများကို သုံး၍မရပေ သို့မဟုတ် ထိုအရာနှင့်ပတ်သက်၍ ခြုံငုံကောက်ချက်ချခြင်း ပြုလုပ်၍မရပေ။ အချို့သောအရာများသည် ဓမ္မဓိဋ္ဌာန်ကျသော အကြောင်းတရားများ ရှိပြီး ယင်းတို့သည် ပုံမှန်လူ့သဘာဝ၏ အပြုအမူများနှင့် ထုတ်ဖော်ပြမှုများ ဖြစ်သည်။ မည်သည့်အရာတို့သည် ပုံမှန် လူ့သဘာဝ၏ အပြုအမူများနှင့် ထုတ်ဖော်ပြမှုများဖြစ်ပြီး မည်သည့်အရာများက မဟုတ်ဟူသည်မှာ အခြေအနေများနှင့်ပတ်သက်၍ ကွဲပြားသည်။ ဖော်ပြသည့် မည်သည့်အရာမဆိုသည် မိမိအသက်ရှင်သည့်အရာနှင့် သက်ဆိုင်သည်၊ တစ်နည်းအားဖြင့် ပြောနေသည့်အရာက လူတို့၏ စိတ်သဘောထားများရှိ ပြဿနာများကို ထည့်သွင်းစဉ်းစားပြီး နောက်တစ်နည်းအားဖြင့် ထိုအရာသည် လူတို့၏ ရှုထောင့်များ၊ ၎င်းတို့၏ လိုက်စားမှု နည်းလမ်းများနှင့် ၎င်းတို့၏ လိုက်စားမှု လမ်းကြောင်းများတွင်ရှိသည့် ပြဿနာများအကြောင်း ဖြစ်သည်။ ၎င်းတို့၏ စိတ် သို့မဟုတ် ပင်ကိုစရိုက် သို့မဟုတ် အမှုအရာများလုပ်ဆောင်သည့် ၎င်းတို့၏ အပြင်ပန်းနည်းလမ်းများနှင့် သက်ဆိုင်သည့် ကိစ္စတစ်ခု လုံးဝ မဟုတ်ပေ။

နောက်ထပ် အခြေအနေတစ်မျိုးရှိပြီး ယင်းမှာ လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် အသက်ရှင်ခြင်း ဖြစ်သည်။ လူအများစုသည် ဘုရားသခင်ကို မိမိတို့၏ ယုံကြည်မှုတွင် သမ္မာတရား လိုက်စားခြင်းအပေါ် အာရုံစိုက်ခြင်းမရှိဘဲ ကျော်ကြားမှု၊ အကျိုးအမြတ်နှင့် အဆင့်အတန်းများကို လိုက်စားရန် နှစ်သက်ကြသည်။ တစ်စုံတစ်ဦးတွင် အစွမ်းအစ အနည်းငယ်နှင့် စိတ်ကူးအနည်းငယ်ရှိသရွေ့ စာတန်၏ အတွေးအခေါ်များနှင့် အသက်ရှင်ခြင်းအတွက် စည်းကမ်းများ တစ်စုံကို ပိုင်ဆိုင်သည်။ ၎င်းတို့ တစ်ဦးချင်းစီတွင် မည်သို့ ပျော်ရွှင်စွာ အသက်ရှင်ရမည်၊ ၎င်းတို့ကို ထင်ရှားကျော်ကြားမှုရစေပြီး ၎င်းတို့၏ မိသားစုနာမည်ကို ဂုဏ်ဆောင်စေနိုင်ကာ လူတိုင်း၏ ချီးကျူးဂုဏ်ပြုခြင်းကို ရရှိစေနိုင်သည့် နည်းလမ်းတစ်ခုဖြင့် မည်သို့ အသက်ရှင်ရမည်ဆိုသည်နှင့် စပ်လျဉ်း၍ မိမိတို့ကိုယ်ပိုင် “ဝှက်ဖဲ” ကိုင်ထားကြသည်။ ထိုအရာများသည် မည်သည့် ဥပါယ်တံမျဉ်များ ဖြစ်သနည်း။ ယင်းတို့သည် လောကီဆိုင်ရာ ဆက်ဆံမှုများအတွက် “အထွတ်အထိပ်” အတွေးအခေါ်များဖြစ်သည်။ ယင်းကို လူအချို့က ကြားရသည်မှာ ရယ်စရာဖြစ်သည်ဟု မြင်ကောင်း မြင်နိုင်သည်။ “အထွတ်အထိပ်” နှင့် “လောကီဆိုင်ရာ ဆက်ဆံမှုများအတွက် အတွေးအခေါ်များ”သည် မသက်ဆိုင်ကြပေ။ ထိုအရာများသည် စိမ်းသော အတွဲအဖက်ဖြစ်သည်။ ထို့ကြောင့် ဤနေရာတွင် အဘယ်ကြောင့် “အထွတ်အထိပ်”ဟူသော စကားကို အသုံးပြုရသနည်း။ ယေဘုယျအားဖြင့် လောကီဆိုင်ရာ ဆက်ဆံမှုများအတွက် အတွေးအခေါ်တစ်ခုရှိသည့် လူတစ်ဦးသည် အသက်ရှင်ရန်အလို့ငှာ တည်ရှိခြင်းအတွက် စည်းမျဉ်းအချို့၊ ဆိုလိုသည်မှာ ရှင်သန်ခြင်းအတွက် လျှို့ဝှက်ချက်အချို့ဖြင့် ပြင်ဆင်ထားရှိရန် လိုအပ်သည်ဟု ယုံကြည်ကြသည်။ ယင်းမှာ ဘဝတွင် မိမိတို့၏ ရည်မှန်းချက်များကို စွမ်းဆောင်ရရှိဖို့ တစ်ခုတည်းသော နည်းလမ်းဖြစ်သည်ဟု တွေးထင်ကြသည်။ ၎င်းတို့သည် လောကီဆိုင်ရာ ဆက်ဆံမှုများအတွက် အတွေးအခေါ်များဖြစ်သည့် တည်ရှိခြင်းအတွက်ဖြစ်သော ဤစည်းမျဉ်းများကို လူတို့မကြာခဏ ပြောဆိုသည့် ဆောင်ပုဒ်များကဲ့သို့ပင် ၎င်းတို့၏ အမြင့်ဆုံး သက်ဝင်ယုံကြည်မှုများအဖြစ် စွဲကိုင်ကြသည်။ ၎င်းတို့သည် ဤသို့ဆက်ဆံခြင်းမှ ဘုရားသခင်၏ ရွေးချယ်ထားသူများကိုပင် ချန်ထားခြင်းမရှိဘဲ လောကီဆိုင်ရာ ဆက်ဆံမှုများအတွက်ဖြစ်သည့် ၎င်းတို့၏ အတွေးအခေါ်ကို သမ္မာတရားဖြစ်သည့်အလား ထိန်းသိမ်းပြီး စွဲမြဲနေကြလေသည်။ ၎င်းတို့က “မည်သည့်လူသားတစ်ဦးမျှ မိမိကိုယ်ကို လောကီဆိုင်ရာ ကိစ္စများမှ ကင်းကွာအောင် မလုပ်နိုင်ပါ။ သင်တို့က ဘုရားသခင်ကို ယုံကြည်ကြသည် မဟုတ်လော။ စည်းမျဉ်းများကို လိုက်လျှောက်ကြသည် မဟုတ်လော။ သမ္မာတရားကို နားလည်ကြသည် မဟုတ်လော။ သို့ဆိုလျှင် ကောင်းပြီ၊ သင်တို့ကို ကိုင်တွယ်ရန် ငါ့ထံတွင် လောကီဆိုင်ရာ ဆက်ဆံမှုများအတွက် အတွေးအခေါ်တစ်ခု ရှိသည်။ သင်တို့သည် စေ့စပ်ကြသည် မဟုတ်လော။ သမ္မာတရား စည်းမျဉ်းများဖြင့် လုပ်ဆောင်သည် မဟုတ်လော။ ကောင်းပြီ၊ သမ္မာတရား စည်းမျဉ်းများကို ငါ နားမလည်သလို ငါ့အပေါ် သင်တို့ အကောင်းမြင်အောင်လုပ်ပြီး သင်တို့ကို လှည့်ပတ်ပြေးနေအောင် ငါ လုပ်၍ရသည်။ သင်တို့အားလုံး ငါ၏ ဩဇာညောင်းစေရမည်။ ငါသည် လူကောင်းတစ်ဦးဖြစ်ကြောင်း သင်တို့ ပြောကြလိမ့်မည်ဖြစ်ပြီး ငါ၏ နောက်ကွယ်တွင် ငါ့အကြောင်း မကောင်းသည့် အရာတစ်ခုမျှ သင်တို့ ပြောကြမည်မဟုတ်ပါ။ သင်တို့ အနီးအနားတွင် မရှိသည့်အခါ သင်တို့အပေါ် ငါ ဝေဖန်ပင် ဝေဖန်မည်ဖြစ်ပြီး သင်တို့ကို မနှစ်မြို့ဖွယ်ကောင်းသော အရာများ လုပ်ဆောင်မည်ဖြစ်ကာ သင်တို့ကို သစ္စာဖောက်မည်ဖြစ်သည်။ ပြီးလျှင် သင်တို့ ပိုထူးပြီး သိလာကြလိမ့်မည် မဟုတ်”ဟု တွေးကြသည်။ ယင်းမှာ လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် အသက်ရှင်သောလူတစ်ဦး ဖြစ်သည်။ ထိုလောကီဆိုင်ရာ ဆက်ဆံမှုများအတွက် အတွေးအခေါ်များအတွင်းတွင် မည်သည့်အရာ ရှိသနည်း။ ကလိမ်ဉာဏ်၊ လှည့်ဖြားခြင်းနှင့် နည်းဗျူဟာများအပြင် လုပ်နည်းကိုင်နည်းများနှင့် နည်းစနစ်များ ရှိပေသည်။ ဥပမာအနေဖြင့် အဆင့်အတန်းရှိသည့် တစ်စုံတစ်ဦး၊ အသုံးဝင်နိုင်မည့် တစ်စုံတစ်ဦးကို ၎င်းတို့ မြင်သည့်အခါ ဦးညွှတ်လျက်၊ ခယကာ ချီးမွမ်းစကားများ ပြောဆိုလျက် အလွန် ယဉ်ကျေးကြလေသည်။ ပေးနိုင်စွမ်းအနည်းငယ်သာ ရှိပြီး ၎င်းတို့လောက် မတော်ဟု ၎င်းတို့ တွေးထင်သည့် သူများနှင့်ပတ်သက်၍မူ အထက်စီးဆန်စွာ အမြဲ စကားပြောပြီး အထင်သေးကြသည်။ ယင်းက ၎င်းတို့သည် သာလွန်ပြီး အမြဲ အထင်ကြီးရမည့်သူများဖြစ်သည်ဟု လူတို့အား ခံစားစေသည်။ ၎င်းတို့ အတွင်းပိုင်း နယ်ပယ်တွင် လူတို့ကို ကစားပြီး ကြိုးကိုင်ညွှန်ကြားခြင်းအတွက် စနစ်တစ်ခုနှင့် လူတစ်မျိုးတစ်စားစီကို ဆက်ဆံပုံအတွက် နည်းလမ်းတစ်ခု ရှိကြလေသည်။ တစ်စုံတစ်ဦးကို ၎င်းတို့ ကြုံရသည့်အခါ ထိုသူက မည်သည့်လူစားမျိုး ဖြစ်သည်ဆိုသည်နှင့် ထိုသူကို မည်သို့ ဆက်ဆံပြီး ပေါင်းသင်းသင့်သည်ဆိုသည်တို့ကို အကြည့်တစ်ချက်ဖြင့် ၎င်းတို့က သိကြသည်။ ၎င်းတို့၏ စိတ်က ပုံသေနည်း ချက်ချင်း တွေးမိသည်။ ၎င်းတို့သည် ထိုပုံသေနည်းကို နောကျေကြပြီး ကျွမ်းကျင်ကြသည်။ လောကီဆိုင်ရာ ဆက်ဆံမှုများအတွက် ဤအတွေးအခေါ်များကို အကောင်အထည် ဖော်ခြင်းနှင့်ပတ်သက်၍ ၎င်းတို့ စဉ်းစားရန် မလိုအပ်ပေ။ ၎င်းတို့သည် ပဏာမ ပုံကြမ်းများဖြစ်စေ၊ မည်သူတစ်ဦးတစ်ယောက်၏ ညွှန်ကြားချက်မျှဖြစ်စေ မလိုအပ်ပေ။ ၎င်းတို့တွင် ကိုယ်ပိုင် နည်းစနစ်များ ရှိကြသည်။ ထိုနည်းစနစ်များထဲမှ အချို့ကို မိမိတို့ဘာသာ စိတ်ကူးရခဲ့ခြင်း ဖြစ်သည်။ အချို့ကို အခြားသူများထံမှ သင်ယူလေ့လာခဲ့ခြင်းဖြစ်စေ၊ အခြားသူများတွင် စောင့်ကြည့်လေ့လာခဲ့ကြခြင်းဖြစ်စေ၊ အခြားသူများ၏ လွှမ်းမိုးမှုမှ ရရှိခဲ့ကြခြင်းဖြစ်စေ ဖြစ်သည်။ ထိုနည်းစနစ်များအကြောင်း မည်သူကမျှ ၎င်းတို့ကို မပြောပြခဲ့ခြင်း ဖြစ်ကောင်းဖြစ်နိုင်သော်လည်း ၎င်းတို့က ခရေစေ့တွင်းကျ ကောက်ချက်ချနိုင်သည်။ ထို့ကြောင့် လောကီဆိုင်ရာ ဆက်ဆံမှုများအတွက် ၎င်းတို့၏ အတွေးအခေါ်များ၊ နည်းနိဿယများ၊ လုပ်နည်းကိုင်နည်းများနှင့် နည်းစနစ်များ၊ အကြံအစည်များနှင့် အပိုင်ကြံခြင်းများကို ၎င်းတို့ သင်ယူလေ့လာခဲ့ကြသည်။ ဤအရာများဖြင့် အသက်ရှင်သော လူများတွင် သမ္မာတရား ရှိသလော။ သမ္မာတရားဖြင့် ၎င်းတို့ အသက်ရှင်နိုင်ကြသလော။ (အသက်မရှင်နိုင်ကြပါ။) ၎င်းတို့ အသက်မရှင်နိုင်ပေ။ သို့ဆိုလျှင် အခြားလူများအပေါ် ၎င်းတို့က မည်သည့် သက်ရောက်မှု ရှိကြသနည်း။ အခြားသူတို့သည် ၎င်းတို့၏ လှည့်ဖြားခြင်းနှင့် လိမ်လည်ခြင်းကို မကြာခဏ ခံရသည်၊ ၎င်းတို့၏ အသုံးချခြင်းနှင့် ကစားခြင်း စသည်တို့ကို ခံရကြလေသည်။ လောကီဆိုင်ရာ ဆက်ဆံမှုများအတွက် ဤအတွေးအခေါ်များသည် ပညာတတ်သောသူများတွင်သာဖြစ်စေ၊ လူတစ်စုစုတွင်သာဖြစ်စေ မလွဲမသွေ ရှိခြင်းမျိုးမဟုတ်ဘဲ အမှန်တရားမှာ ထိုအရာများသည် လူတိုင်းတွင် ပါရှိနေပေသည်။

စာတန်ဆန်သော အတွေးအခေါ်များသည် အခြားမည်သည့်နည်းလမ်းများဖြင့် ထင်ရှားသနည်း။ လူအချို့သည် စကားပြောကောင်းသူများ ဖြစ်သည်။ ၎င်းတို့သည် မိမိတို့ စကားပြောသည်ကို ကြားပြီးနောက် ဖြေသိမ့်မှုဖြင့် ပြန်လာကြသည့် လူတို့ထံမှ ပျော်ရွှင်မှုနှင့် စိတ်ကျေနပ်မှုတို့ကို အပျော့ဆွဲ၍ ရအောင်လုပ်ကြသော်လည်း လက်တွေ့အလုပ် လုံးဝ မလုပ်ကြချေ။ ဤသည်မှာ မည်သည့် လူစားမျိုး ဖြစ်သနည်း။ လှပသော စကားများဖြင့် လူတို့ကို ကြိုးကိုင်ညွှန်ကြားသောသူ တစ်ဦးဖြစ်သည်။ အချို့သော ခေါင်းဆောင်များနှင့် အမှုဆောင်များသည် တစ်ခဏမျှ အလုပ်လုပ်ပြီးနောက် “အထက်က ငါ့ကို နားလည်ပါသလော။ ဘုရားသခင်က ငါ့ကို သိပါသလော။ ငါ အလုပ်လုပ်နေသည်ကို အထက်က သိရန်အလို့ငှာ ပြဿနာအနည်းငယ် ငါ တိုင်ကြားရန် လိုအပ်သည်။ ငါ တိုင်ကြားသည့် ပြဿနာများက အတော်လေး စစ်မှန်ပြီး ခြေခြေမြစ်မြစ်ဖြစ်သည်ကို၊ အဓိက ပြဿနာများဖြစ်သည်ကို မြင်လျှင် ငါ့ကို လက်တွေ့ကျသော အလုပ်လုပ်နိုင်သည်ဟု အထက်က မြင်လျက် အထင်ကြီးလေးစားကောင်း လေးစားပေမည်”ဟု မိမိတို့ဘာသာ တွေးကြလေသည်။ ထို့ကြောင့် ပြဿနာများကို ဖော်ပြဖို့ အခွင့်အရေးကို ၎င်းတို့ ရှာကြလေသည်။ ပြဿနာများ ဖော်ပြရာတွင် ၎င်းတို့က တရားမျှတကြပေသည်။ ယင်းမှာ ဘဝပေးအသိဖြစ်ပြီး အလုပ်အတွက် လိုအပ်၏။ သို့သော် ဤအရာသည် ၎င်းတို့၏ ကိုယ်ရေးကိုယ်တာ ကြံရွယ်ချက်ဖြင့် မစွန်းထင်းသင့်ပေ။ ဤပြဿနာများကို တိုင်ကြားရာတွင် ဤလူ၏ ကြံရွယ်ချက်ကို သင်တို့ မြင်နိုင်သလော။ သူ့တွင်ရှိသည့် ဤကြံရွယ်ချက်နှင့်ပတ်သက်၍ ပြဿနာမှာ အမှန်တကယ် မည်သည့်အရာဖြစ်သနည်း။ ဤမေးခွန်းက တွေးတောခြင်းနှင့် ပိုင်းခြားသိမြင်နိုင်စွမ်း လိုအပ်သည်။ ၎င်းတို့သည် မိမိတို့တာဝန်ကို ကောင်းစွာ ထမ်းဆောင်ရန်နှင့် ဘုရားသခင်ကို ကျေနပ်စေရန်အလို့ငှာ ပြဿနာများကို ဖော်ပြနေခြင်းဖြစ်လျှင် ယင်းမှာ တရားမျှတပေမည်။ ထိုအရာက ၎င်းတို့သည် တာဝန်သိတတ်သော လူတစ်ဦး၊ အမှန်တကယ်ဖြစ်သော အလုပ်လုပ်သည့် သူတစ်ဦးဖြစ်သည်ဟု ဆိုလိုပေသည်။ သို့တိုင် လတ်တလောတွင် အမှန်တကယ်ဖြစ်သောအလုပ် လုပ်သောသူများမဟုတ်ဘဲ အခွင့်အရေးယူပြီး ဖြတ်လမ်းလိုက်သည့် မိမိတို့၏ အထက်လူကြီးများကို လိမ်ညာပြီး ၎င်းတို့ လက်အောက်ရှိသူများထံမှ အမှုအရာများကို ကွယ်ဝှက်သော အချို့သော ခေါင်းဆောင်များနှင့် အမှုဆောင်များ ရှိသည်။ ၎င်းတို့သည် အလိုက်သင့် လုပ်ချင်၊ ပြောချင်ကြပြီး လူတိုင်းကို စိတ်ကျေနပ်စေချင်ကြဆဲဖြစ်သည်။ ဤသို့လက်တွေ့လုပ်ဆောင်ခြင်းအားဖြင့် စာတန်ဆန်သော အတွေးအခေါ်များဖြင့် ၎င်းတို့ အသက်ရှင်နေကြခြင်း မဟုတ်လော။ ထိုသို့ဖြစ်လျှင် ပြဿနာကို မည်သို့ ဖြေရှင်းသင့်သနည်း။ မည်သည့် သမ္မာတရားကို ရှာဖွေရမည်၊ မည်သို့ သိအောင်လုပ်ပြီး ပိုင်းခြားသိမြင်ရမည်ဟူသည့် ၎င်းတို့၏ ဖောက်ပြန်ပျက်စီးသော ကြံရွယ်ချက်နှင့်ဆိုင်သည့် ပြဿနာကို မဖြေရှင်းနိုင်မီ ဤအရာများကို ရှင်းလင်းအောင် လုပ်ရမည်။ နောက်ထပ် ဥပမာမှာ ဤသို့ဖြစ်သည်။ လူနှစ်ဦးသည် တာဝန်တစ်ခုကို ထမ်းဆောင်ရန် တွဲဖက်ကြရသည်။ ၎င်းတို့သည် အခြားဒေသရှိ အသင်းတော်တစ်ခုဆီသို့ ထိုနေရာတွင်ရှိသည့် ပြဿနာကို ကိုင်တွယ်ရန် သွားကြမည်ဖြစ်သည်။ ထိုနေရာတွင် အသက်ရှင်နေထိုင်မှု အခြေအနေများက အတော်အတန် နုံချာသည်၊ အများပြည်သူ ဘေးကင်းလုံခြုံမှုက မကောင်းသကဲ့သို့ အနည်းငယ် ဘေးအန္တရာယ်များသော နေရာတစ်ခု ဖြစ်သည်။ ၎င်းတို့ထဲမှ တစ်ဦးက “ထိုအသင်းတော်ရှိ လူများက ကျွန်ုပ်ကို မနှစ်သက်ပါ။ ကျွန်ုပ် သွားလျှင်ပင် ထိုနေရာရှိ ပြဿနာများကို ကျွန်ုပ် ဖြေရှင်းနိုင်မည်ဟု အာမခံချက် မရှိပါ။ သို့သော် ၎င်းတို့အားလုံးက သင့်ကို နှစ်သက်ကြသည်။ ပြဿနာကို သင်သွားရောက်ဖြေရှင်းသည်မှာ အကျိုးရှိသည်”ဟု ပြော၏။ နောက်တစ်ယောက်က ဤအရာကို အမှန်အဖြစ်မြင်ပြီး ထွက်သွားသည်။ အခြားအရာအားလုံးကို ဘေးဖယ်ထားလျက် မသွားရန် အကြောင်းပြချက်များနှင့် ဆင်ခြေများ ရှာတွေ့ခဲ့သူတစ်ဦးနှင့်ပတ်သက်၍ ပြဿနာတစ်ခု ရှိသည် မဟုတ်လော။ ၎င်းတို့၏ ဆင်ခြေများနှင့် အကြောင်းပြချက်များက ခိုင်လုံသည် ဖြစ်စေ၊ မခိုင်လုံသည်ဖြစ်စေ ဤတွင် သမ္မာတရားကို ၎င်းတို့ လက်တွေ့လုပ်ဆောင်နေခြင်း ဖြစ်သလော။ ၎င်းတို့၏ ညီအစ်ကို မောင်နှမများကို ၎င်းတို့ စဉ်းစားနေကြသလော။ မဟုတ်ပေ။ ၎င်းတို့ လိမ်ညာနေခြင်း ဖြစ်သည်။ မိမိတို့ကိုယ်ပိုင် ရည်မှန်းချက် ပြီးမြောက်ရန် လှပသည့် စကားများကို အသုံးပြုနေကြခြင်း ဖြစ်သည်။ ဤသည်မှာ ပရိယာယ်တစ်ခု ဖြစ်သည် မဟုတ်လော။ သင်သည် ဤကဲ့သို့ တွေးပြီး ပြုမူလျှင် ဇာတိပကတိကို ပုန်ကန်ခြင်း မရှိလေပြီ။ သင်သည် စာတန်ဆန်သော အတွေးအခေါ်များဖြင့် အသက်ရှင်နေဆဲ ဖြစ်သည်။ သို့သော် သင်သည် မိမိကိုယ်ကို ပုန်ကန်ပြီး စာတန်ဆန်သော အတွေးအခေါ်များဖြင့် အသက်မရှင်ခဲ့လျှင်ကော အဘယ်သို့နည်း။ သင်သည် အသင်းတော်၏ ပြဿနာများကို ကိုင်တွယ်ရန် အသင်းတော်ဆီသို့ အစပိုင်း၌ သွားလိုမည် မဟုတ်သော်လည်း သင်သည် “ယင်းမှာ မမှန်ပါ။ ထိုသို့ ငါ တွေးသည့်အချက်က ငါသည် မကောင်းသော လူတစ်ဦးဖြစ်သည်၊ အကျင့်ပျက်သည်ဟု ဆိုလိုပေသည်။ ငါပြောခဲ့သည့်အရာကို မြန်နိုင်သမျှမြန်မြန် ငါ ပြန်ရုပ်သိမ်းရမည်။ သူ့ကို ငါ တောင်းပန်ပြီး ငါ ထုတ်ဖော်ခဲ့သည့် ဖောက်ပြန်ပျက်စီးခြင်းအကြောင်းကို ဖွင့်ဟရမည်။ ထိုနေရာတွင် ငါ သေရမည်ဆိုလျှင်ပင် ယနေ့ ထိုနေရာသို့ ငါ သွားရမည်”ဟု အချိန်ယူ စဉ်းစားပေမည်။ ထိုနေရာတွင် သင် သေမည်ဟူသည်မှာ အမှန်တွင် သေချာသည့် အရာတစ်ခု မဟုတ်ပေ။ မည်သည့်အချိန်ကတည်းက သေခြင်းသည် လွယ်လင့်တကူ ရောက်လာသနည်း။ အသက်နှင့် သေခြင်းကို ဘုရားသခင်က ကြိုတင်စီမံထားခြင်း ဖြစ်သည်။ ခြုံကြည့်သော် ထိုသို့သော အခြေအနေတွင် သင့်ကိုယ်သင် ပုန်ကန်ရန် သန္နိဋ္ဌာန်နှင့် အစွမ်းအစ ရှိဖို့လိုအပ်သည်။ ထိုအခါတွင်မှ သင်သည် သမ္မာတရားဖြင့် အသက်ရှင်နိုင်လိမ့်မည် ဖြစ်သည်။ နောက်ထပ် ဥပမာတစ်ခုကို သင်တို့အား ငါပေးမည်။ လူနှစ်ဦးသည် တာဝန်တစ်ခု ထမ်းဆောင်ရန် တွဲဖက်ရသည်။ ထိုအတွက် တာဝန်ယူရမည်ကို နှစ်ဦးလုံးက ကြောက်ကြသည်။ ထို့ကြောင့် တစ်ယောက်နှင့်တစ်ယောက် အကဲစမ်းလာကြသည်။ တစ်ဦးက “ဤအရာကို သင် သွားတာဝန်ယူလော့”ဟု ပြောသည်။ အခြားတစ်ယောက်က “ထိုအရာကို သင်ကိုင်တွယ်သည်က ပို၍ကောင်းမည်။ သင့်ထက် ကျွန်ုပ် အစွမ်းအစ ညံ့သည်”ဟု ပြောသည်။ ၎င်းတို့ အမှန်တကယ် တွေးနေကြသည့်အရာမှာ “ဤအရာကို ကောင်းစွာ လုပ်ဆောင်ခြင်းအတွက် ဆုလာဘ်ရှိမည်မဟုတ်ပါ။ ညံ့ဖျင်းစွာ လုပ်ဆောင်ထားလျှင် ငါ ပြုပြင်ခံရမည်။ ငါ သွားမည်မဟုတ်။ ထိုမျှ ငါ မနုံအပါ။ သင် မည်သည့်အရာ ကြံနေသည်ကို ငါ သိသည်။ ငါ့ကို သွားခိုင်းရန် ကြိုးစားနေခြင်းကို ရပ်လော့”ဟူ၍ ဖြစ်သည်။ ၎င်းတို့၏ ခေါက်တုံ့ခေါက်ပြန် ပြောဆိုခြင်း အဆုံးတွင် မည်သည့်အရာ ဖြစ်လာသနည်း။ ၎င်းတို့ထဲမှ မည်သူမျှ မသွားဘဲ ရလဒ်အနေဖြင့် အလုပ်က နှောင့်နှေးသွားရသည်။ ယင်းမှာ အကျင့်ပျက်ခြင်း မဟုတ်လော။ (ဟုတ်ပါသည်။) အလုပ်ကို နှောင့်နှေးစေခြင်းသည် ဆိုးရွားသည့် အကျိုးဆက်တစ်ခု မဟုတ်လော။ မကောင်းသည့် ရလဒ်တစ်ခု ဖြစ်သည်။ ထို့ကြောင့် ဤသူနှစ်ဦးသည် မည်သည့်အရာဖြင့် အသက်ရှင်နေကြသနည်း။ ၎င်းတို့နှစ်ဦးလုံးက စာတန်ဆန်သော အတွေးအခေါ်များဖြင့် အသက်ရှင်နေကြခြင်း ဖြစ်သည်။ ၎င်းတို့သည် စာတန်ဆန်သော အတွေးအခေါ်များနှင့် ၎င်းတို့ကိုယ်ပိုင် ပရိယာယ်များဖြင့် ဘောင်ခတ်ခံရပြီး ချည်နှောင်ခံရကြသည်။ ၎င်းတို့သည် သမ္မာတရားကို လက်တွေ့လုပ်ဆောင်နိုင်ခြင်း မရှိကြဘဲ ထိုသို့ဖြင့် ၎င်းတို့၏ တာဝန်ထမ်းဆောင်မှုသည် စံမမီပေ။ ထိုအရာသည် ဝတ်ကျေတမ်းကျေဖြစ်ပြီး ထိုအရာထဲတွင် သက်သေခံချက် လုံးဝ မရှိပေ။ လူနှစ်ဦးသည် တာဝန်တစ်ခု ထမ်းဆောင်ရန် တွဲဖက်ရသည်ဆိုပါစို့။ ၎င်းတို့ထဲမှ တစ်ဦးသည် အရာရာတွင် အဓိကဖြစ်သော နေရာတစ်ခုကို ရယူဖို့ ကြိုးစားပြီး အမြဲ အဆုံးအဖြတ် ပေးလိုကာ အခြားတစ်ဦးက “သူသည် စရိုက်ကြမ်းသော သူတစ်ဦးဖြစ်သည်။ ဦးဆောင်ရသည်ကို သူ နှစ်သက်သည်။ ကောင်းပြီ၊ အရာရာတွင် သူ ဦးဆောင်၍ ရသည်။ တစ်စုံတစ်ရာ လွဲချော်သွားသည့်အခါ ပြုပြင်ခံရသည်မှာ သူသာ ဖြစ်လိမ့်မည်။ ‘ထီးထီးကြီး ထင်ပေါ်နေသည့်ငှက်သည် သေနတ်ဖြင့် အပစ်ခံရသည့်ငှက် ဖြစ်သည်။’ သို့ဆိုလျှင် ငါ အရဲစွန့်မည် မဟုတ်။ ငါက အစွမ်းအစ ညံ့ပြီး အကြောင်းကိစ္စဖြင့် စိတ်အနှောင့်အယှက်မခံလိုသောကြောင့် ထိုသို့ ဖြစ်ရခြင်းသာ ဖြစ်သည်။ သူက ဦးဆောင်ရမည်ကို နှစ်သက်သည်လေ၊ မှန်ပါသလော။ ကောင်းပြီ၊ လုပ်ရမည့်အရာ တစ်စုံတစ်ခုရှိလျှင် သူ့ကို လုပ်ခိုင်းလိုက်မည်”ဟု တွေးကောင်းတွေးနိုင်သည်။ ထိုသို့သော အရာများကို ပြောမည့်လူတစ်ဦးသည် လူ့အကြိုက်လိုက်သူ၊ နောက်လိုက်တစ်ဦး ဖြစ်ရသည်ကို မွေ့လျော်ပေသည်။ တာဝန်တစ်ခုကို ၎င်းတို့ ထမ်းဆောင်ပုံနှင့်သက်ဆိုင်၍ မည်သည့်အရာကို သင်တို့ နားလည်သဘောပေါက်သနည်း။ မည်သည့်အရာဖြင့် ၎င်းတို့ အသက်ရှင်နေကြသနည်း။ (လောကီဆိုင်ရာ ဆက်ဆံမှုများအတွက် အတွေးအခေါ်များ ဖြစ်သည်။) အခြားအရာတစ်ခုကိုလည်း ၎င်းတို့ စဉ်းစားနေကြသည်။ “သူ၏ ထင်ပေါ်မှုကို ငါ ခိုးလျှင် သူ ငါ့ကို ဒေါသထွက်မည် မဟုတ်လော။ ရှေ့ဆက်ပြီး ငါတို့နှစ်ဦးကြားတွင် သဘောကွဲလွဲမှု ရှိမည် မဟုတ်လော။ ဤအရာက ငါတို့၏ ဆက်ဆံရေးကို ထိခိုက်မည်ဆိုလျှင် ငါတို့ အဆင်ပြေဖို့ ခက်ခဲမည်ဖြစ်သည်။ သူ့ သဘောအတိုင်း ငါလုပ်ခွင့်ပေးလျှင် ပိုကောင်းလိမ့်မည်”ဟူ၍ ဖြစ်သည်။ ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်ခု ဖြစ်သည် မဟုတ်လော။ ၎င်းတို့ အသက်ရှင်သည့် နည်းလမ်းက ဒုက္ခကင်းမဲ့စေသည်။ ထိုအရာက ၎င်းတို့အား တာဝန်ယူရခြင်းကို ရှောင်ရှားနိုင်စေသည်။ ၎င်းတို့သည် ဦးဆောင်ခြင်း သို့မဟုတ် အရဲစွန့်ခြင်း မရှိဘဲ၊ ပြီးလျှင် မည်သည့်ပြဿနာကိုမျှ စဉ်းစားခြင်း မရှိဘဲ ၎င်းတို့ကို လုပ်ဆောင်ခိုင်းသည့် မည်သည့်အရာမဆိုတွင် လိုက်ပါ လုပ်ဆောင်လိမ့်မည် ဖြစ်သည်။ အရာရာကို အခြားတစ်စုံတစ်ဦးက ခြုံငုံလုပ်ပေးနေသောကြောင့် ၎င်းတို့က ခြေကုန်လက်ပန်းအကျမခံကြပေ။ နောက်လိုက်တစ်ဦးဖြစ်ရန် ၎င်းတို့၏ လိုလားမှုက ၎င်းတို့တွင် တာဝန်သိစိတ်မရှိကြောင်း သက်သေပြပေသည်။ ၎င်းတို့သည် လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် အသက်ရှင်နေကြသည်။ သမ္မာတရားကို ၎င်းတို့ လက်မခံကြ၊ သို့မဟုတ် စည်းမျဉ်းများကို မထိန်းသိမ်းကြပေ။ ယင်းမှာ သဟဇာတဖြစ်သော ပူးပေါင်းဆောင်ရွက်မှု မဟုတ်။ နောက်လိုက်တစ်ဦး၊ လူ့အကြိုက်လိုက်သူတစ်ဦး ဖြစ်ခြင်း ဖြစ်သည်။ ယင်းသည် အဘယ်ကြောင့် ပူးပေါင်းဆောင်ရွက်မှု မဟုတ်သနည်း။ အဘယ်ကြောင့်ဆိုသော် ၎င်းတို့သည် မည်သည့်အရာတွင်မျှ မိမိတို့ တာဝန်နှင့်လျော်ညီအောင် မနေကြသောကြောင့်ဖြစ်သည်။ ၎င်းတို့သည် စိတ်နှလုံးအကြွင်းမဲ့၊ ဉာဏ်စွမ်းရှိသမျှဖြင့် ပြုမူဆောင်ရွက်ကြခြင်း မရှိသကဲ့သို့ ၎င်းတို့၏ ကိုယ်စွမ်းရှိသမျှဖြင့်လည်း ပြုမူဆောင်ရွက်မှုမရှိခြင်း ဖြစ်ကောင်းဖြစ်နိုင်သည်။ ထို့ကြောင့် ၎င်းတို့သည် သမ္မာတရားထက် လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် အသက်ရှင်နေကြသည်ဟု ငါ ပြောခြင်း ဖြစ်သည်။ နောက်ထပ် ဥပမာမှာ ဤသို့ဖြစ်သည်။ လူတစ်ဦးသည် မိမိ၏ တာဝန်ကို ထမ်းဆောင်နေစဉ်တွင် မကောင်းသည့်အရာတစ်ခု၊ ဘုရားအိမ်တော်၏ အကျိုးစီးပွားများကို ဆုံးရှုံးမှုတစ်ခု ဖြစ်စေသည့်အရာတစ်ခု ပြုလုပ်မိ၏။ ထိုအရာကို သင် မြင်သော်လည်း သင်က “ယင်းမှာ ငါနှင့်မဆိုင်ပါ။ ငါ၏ အကျိုးစီးပွားများကို မထိခိုက်ပါ။ ထို့အပြင် ငါသည် တာဝန်ရှိသောသူတစ်ဦး မဟုတ်ပါ။ အခြားလူတို့၏ ကိစ္စတွင် ဝင်ပါလျက် ငါ ဘာလုပ်ရမည်နည်း။ ဆန္ဒရှိသည့် အခြား မည်သူမဆို ထိုအရာကို သွားတာဝန်ယူနိုင်သည်။ ငါ လုပ်ဆောင်ဖို့လိုသမျှမှာ ငါ့အလုပ်ကို ငါ နိုင်နေဖို့ ဖြစ်သည်။ အခြားသူတို့က မကောင်းသည့်အရာများကို လုပ်ဆောင်လျှင် ငါနှင့် ဘာမျှ မပတ်သက်ပါ။ ထိုအရာကို ငါ မြင်လျှင် ဂရုမစိုက်ပါ။ သူတို့ လမ်းလွဲသွားပြီးဖြစ်လျှင်၊ အသင်းတော်အလုပ်အတွက် ဆုံးရှုံးမှုတစ်ခုရှိလျှင် ငါ ဂရုမစိုက်ပါ။ ယင်းသည် ငါနှင့် ဘာမျှပတ်သက်ခြင်း မရှိပါ”ဟူ၍ မိမိဘာသာ တွေးသည်။ ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်ခု မဟုတ်လော။ (ဟုတ်ပါသည်။) ဤလူ၏ ရည်ရွယ်ချက် ကောင်းမွန်သလော။ (မကောင်းပါ။) ၎င်းတို့သည် စာတန်ဆန်သော အတွေးအခေါ်များဖြင့် အသက်ရှင်နေပေသည်။ လူအချို့သည် ကိစ္စရပ်တစ်ခုခုတွင် ဤအရာကို ရံဖန်ရံခါ လုပ်ဆောင်မိကြသည်။ အခြားသူတို့မှာ သမ္မာတရားကို တစ်ကြိမ်တစ်ခါမျှ ရှာဖွေခြင်းမရှိဘဲ သို့မဟုတ် မိမိတို့ကိုယ်ကို သုံးသပ်ဆင်ခြင်ခြင်းမရှိဘဲ၊ ပြီးလျှင် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းခြင်းမရှိဘဲ ထိုအရာကို မကြာခဏ လုပ်ဆောင်မိကြသည်။ ဤလူနှစ်မျိုးနှစ်စားသည် မတူကွဲပြားသည့် အခြေအနေများတွင် ရှိကြ၏။ သို့သော် ထိုအရာကို သီးခြားဖြစ်ရပ်များတွင် လုပ်ဆောင်သည်ဖြစ်စေ၊ ကိစ္စရပ်အားလုံးတွင် လုပ်ဆောင်ထားသည်ဖြစ်စေ ထိုအရာက ဖောက်ပြန်ပျက်စီးသော စိတ်သဘောထားနှင့်ဆိုင်သည့် ပြဿနာနှင့် ပတ်သက်ပေသည်။ ထိုအရာသည် မိမိ၏ နည်းစနစ်များနှင့်ပတ်သက်သည့် ရိုးရှင်းသော ပြဿနာတစ်ခု မဟုတ်။ စာတန်ဆန်သော အတွေးအခေါ်များဖြင့် မိမိ၏ ဘဝကို အသက်ရှင်ခြင်း ဖြစ်သည်။ လူတို့သည် လောကီဆိုင်ရာ ဆက်ဆံမှုများအတွက် အခြား မည်သည့် အတွေးအခေါ်များကို အများအားဖြင့် မြင်ကာ ထိတွေ့လာကြရသနည်း။ (သေးနုပ်သော အကူအညီများဖြင့် အခြားသူတို့ကို လာဘ်ထိုးခြင်း၊ အခြားသူတို့၏ နှစ်သက်မှုများကို ဖြည့်ဆည်းပေးခြင်း၊ လူတို့ကို ချီးမွမ်းခြင်းနှင့် ၎င်းတို့ အလိုကိုဖြည့်ပေးခြင်းတို့ ဖြစ်သည်။) အခြားသူတို့၏ နှစ်သက်မှုများကို ဖြည့်ဆည်းပေးခြင်းသည် ပရိယာယ်တစ်ခု၊ လောကီဆိုင်ရာ ဆက်ဆံမှုများအတွက် အတွေးအခေါ်တစ်မျိုး ဖြစ်သည်။ အခြားမည်သည့်အရာ ရှိသေးသနည်း။ (စည်းမျဉ်းများ ချိုးဖောက်သည့် တစ်စုံတစ်ရာကို လူတစ်ဦး လုပ်နေသည်ကို မြင်ပြီးနောက် ၎င်းတို့၏ ခံစားချက်များ ထိခိုက်မိမည်ကို ကြောက်သည့်အတွက် တိုက်ရိုက် ထုတ်မပြောခြင်းဖြစ်သည်။) စကားပြောရာတွင် သွယ်ဝိုက်ခြင်း၊ ကိစ္စရပ်ကို အမြဲ ဝေ့လည်ကြောင်ပတ်လုပ်ခြင်း၊ စည်းမျဉ်းများ သို့မဟုတ် ပဓာနကျသော ပြဿနာ မပါဝင်သည့် နှစ်လိုဖွယ်သော စကားများကို အမြဲ ရွေးခြင်းဟူသည်မှာ လောကီဆိုင်ရာ ဆက်ဆံမှုများအတွက် အတွေးအခေါ် နောက်တစ်မျိုး ဖြစ်သည်။ အခြားရှိသေးသလော။ (အဆင့်အတန်းရှိသည့် မည်သူမဆိုကို မျက်နှာချိုသွေးကာ ကပ်ပါးရပ်ပါး လုပ်ခြင်းဖြစ်သည်။) ယင်းမှာ မျက်နှာလိုမျက်နှာရလုပ်ခြင်း ဖြစ်ပြီး လောကီဆိုင်ရာ ဆက်ဆံမှုများအတွက် အတွေးအခေါ်တစ်မျိုးလည်း ဖြစ်သည်။ မိမိတို့ သဘာဝအားဖြင့်၊ အခြားသူတို့ကို ကြိုးကိုင်ညွှန်ကြားပြီး အခွင့်အရေးယူရန် အမြဲ ကြိုးစားနေသောလူများ ရှိသည်။ ၎င်းတို့သည် အထူးသဖြင့် ကောက်ကျစ်စဉ်းလဲ၏။ ၎င်းတို့ သွားသည့်နေရာတိုင်းတွင် အလိုက်သင့် လုပ်တတ်၊ ပြောတတ်သောလူများ ရှိသည်။ ၎င်းတို့ ပြောသည့်အရာသည် မည်သူ့ကို ပြောနေသည်ဟူသည့်အပေါ် မူတည်သည်။ ၎င်းတို့၏ စိတ်များက တုံ့ပြန်ရန် အလွန်မြန်ဆန်သည်။ မျက်လုံးများကို ပထမဆုံး ကြည့်လိုက်သည့်အချိန်မှစ၍ လူတစ်ဦးအား မည်သို့ ကိုင်တွယ်ရမည်ကို ၎င်းတို့က သိကြသည်။ ထိုသို့သော လူများသည် အလွန်အမင်း ဉာဏ်များကြသည်။ ၎င်းတို့သည် သမ္မာတရားဖြင့် အသက်မရှင်နိုင်ကြပေ။ အခြားမည်သည့် နည်းလမ်းများဖြင့် လောကီဆိုင်ရာ ဆက်ဆံမှုများအတွက် အတွေးအခေါ်များက ထင်ရှားသနည်း။ (ပြဿနာတစ်ခုကို တွေ့ပြီးနောက် ထိုပြဿနာက အမှားတစ်ခုဖြစ်သွားလျှင် အပြစ်တင်ခံရမည်ကို ကြောက်သည့်အတွက် ထုတ်မပြောဝံ့ခြင်း၊ အခြားသူများ ပြောဆိုပြီး လုပ်ဆောင်နေသည့်အရာကို စောင့်ကြည့်ခြင်းနှင့် အများစုက စကားမပြောပြီးမချင်း အမြင်တစ်ခုကို မဖော်ပြခြင်းတို့ ဖြစ်သည်။) လူတို့သည် လူတိုင်းက ချိုးဖောက်သောသူ ဖြစ်နေချိန်တွင် ဥပဒေကို တည်စေ၍မရနိုင်ဟု တွေးလျက် လူတို့သည် ရေလိုက်ငါးလိုက် နေလေ့ရှိကြသည်။ ယင်းမှာ မည်သည့် ပြဿနာမျိုး ဖြစ်သနည်း။ မည်သည့် စိတ်သဘောထားမျိုး ဖြစ်သနည်း။ လှည့်ဖြားတတ်သော စိတ်သဘောထားတစ်ခု မဟုတ်လော။ သင့်အနေဖြင့် လူ့အကြိုက်လိုက်သူတစ်ဦး အမြဲ ဖြစ်ချင်ပြီး၊ စိတ်အနှောင့်အယှက်တစ်ခု ဖြစ်စေမိမည်စိုးသောကြောင့် သမ္မာတရား စည်းမျဉ်းများကို မထိန်းသိမ်းဝံ့သည့်တိုင် သမ္မာတရားကို လက်တွေ့မလုပ်ဆောင်သောကြောင့် သင် ဖော်ထုတ်ခြင်းခံရပြီး ဖယ်ရှားရှင်းလင်းခြင်းခံရမည်ကိုလည်း ကြောက်ရွံ့သည်မှာ အတော့်ကို အကျပ်အတည်းတစ်ခု ဖြစ်သည်။ လူ့အကြိုက်လိုက်သူများ၏ သနားဖွယ် အကျပ်အတည်းဖြစ်၏။ လူတို့သည် သမ္မာတရားကို လက်တွေ့မလုပ်ဆောင်သည့်အခါ ယင်းမှာ ၎င်းတို့ အသက်ရှင်နေထိုင်သည့် အကျည်းတန်သော အခြေအနေများဖြစ်သည်။ ထိုအရာအားလုံးက စာတန်၏ ဘီလူးသရဲစီးသော ပုံသဏ္ဌာန်ကို သယ်ဆောင်သည်။ ဤလူများထဲမှ အချို့သည် မသိမသာ ဒုက္ခပေးကြသည်၊ အချို့မှာ ကောက်ကျစ်စဉ်းလဲသည်၊ အချို့မှာ စက်ဆုပ်ဖွယ်ဖြစ်သည်၊ အချို့မှာ ဆိုးယုတ်သည်၊ အချို့မှာ အောက်တန်းကျပြီး အခြားသူတို့မှာ သနားဖွယ်ဖြစ်သည်။ သင်တို့သည် စာတန်ဆန်သော အတွေးအခေါ်များဖြင့် အသက်ရှင်ကြသလော။ အစားထိုးခံရပြီး ဖယ်ရှားရှင်းလင်းခံရသည့် ခေါင်းဆောင်များကို လျစ်လျူရှုနေစဉ် ခေါင်းဆောင်ဖြစ်သည့် မည်သူကိုမဆို မြှောက်ပင့်ခြင်း၊ ခေါင်းဆောင်အဖြစ် ရွေးချယ်ခံရသည့် မည်သူ့ကိုမဆို ကပ်ပါးရပ်ပါးလုပ်ခြင်း၊ “ဘုရားရေ၊ သင် လှပပြီး ပုံမှန် ကိုယ်လုံးကိုယ်ပေါက်ရှိသည်။ အလှတရား၏ တကယ့်ပုံရိပ်ဖြစ်သည်။ သင့်ထံတွင် သတင်းထုတ်လွှင့်သူ၏ စကားပြောသံနှင့် ဘီလုံးငှက်တစ်ကောင်၏ တေးသီသံလို အသံမျိုးရှိသည်”ဟု အော်ဂလီဆန်စရာ မျိုးစုံကို ပြောခြင်း၊ ၎င်းတို့ကို မျက်နှာလို မျက်နှာရလုပ်ရန် နည်းလမ်းများရှာခြင်း၊ အခွင့်ရတိုင်း ၎င်းတို့ကို မြှောက်ပင့်ခြင်း၊ သေးနုပ်သော အကူအညီများဖြင့် ၎င်းတို့ကို လာဘ်ထိုးခြင်း၊ ၎င်းတို့ လုပ်ဆောင်၊ ပြောဆိုသည့်အရာကို မြင်ရန် ယေဘုယျအားဖြင့် စောင့်ကြည့်ခြင်းနှင့် ၎င်းတို့ တစ်စုံတစ်ရာ နှစ်သက်သည်ကို သင်မြင်သည့်အခါ ၎င်းတို့ကို စိတ်ကျေနပ်အောင်လုပ်ဖို့ နည်းလမ်းများကို အကြံထုတ်ခြင်း။ သင်တို့တွင် ရှိသည်မှာ ဤနည်းလမ်းများ ဖြစ်သလော။ (ဟုတ်ပါသည်။ တစ်ခါတစ်ရံ ခေါင်းဆောင်တစ်ဦး သို့မဟုတ် အမှုဆောင်တစ်ဦးတွင် ပြဿနာအချို့ သို့မဟုတ် အားနည်းချက်အချို့ရှိသည်ကို မြင်သော်လည်း သူတို့ ကျွန်ုပ်ကို အပြစ်တင်ပြီး ကျွန်ုပ်အပေါ် မကောင်းမြင်မည်ကို ကြောက်သည့်အတွက် မည်သည့်အရာကိုမျှ ကျွန်ုပ် မပြောဝံ့ပါ။) ယင်းမှာ စည်းမျဉ်းများ ကင်းမဲ့ခြင်းဖြစ်သည်။ သို့ဆိုလျှင် ဤပြဿနာများကို သင် မှန်ကန်စွာ သိမြင်ပြီးခြင်း ရှိမရှိနှင့် ထိုပြဿနာများအကြောင်းကို ထုတ်ပြောရန် သင့်အတွက် အသင်းတော်အလုပ်ကို အကျိုးပြုမည် မပြုမည်ဟူသည်တို့ကို သင် သိသလော။ (အနည်းငယ် သိပါသည်။) သင် အနည်းငယ် သိသည်။ ထို့ကြောင့် သမ္မာတရား စည်းမျဉ်းများနှင့် ကိုက်ညီရန်အလို့ငှာ သင် မည်သည့်အရာကို လုပ်ဆောင်ရမည်နည်း။ ပြဿနာတစ်ခု သင် တွေ့မြင်ပြီးဖြစ်သည်ကို သေချာပြီး ဤပြဿနာကို ဖြေရှင်းသင့်သည်၊ မဟုတ်လျှင် အလုပ်ကို နှောင့်နှေးစေလိမ့်မည်ဖြစ်သည်ဟု သင့် စိတ်နှလုံးတွင် နားလည်သည့်တိုင် သင်သည် စည်းမျဉ်းများကို လိုက်နာစောင့်ထိန်းနိုင်ခြင်း မရှိသကဲ့သို့ အခြားလူတို့အား စိတ်အနှောင့်အယှက်ပေးမိမည်ကို စိုးရွံ့လျှင် မည်သည့် ပြဿနာက ထင်ရှားနေသနည်း။ အဘယ်ကြောင့် စည်းမျဉ်းများကို လိုက်နာစောင့်ထိန်းရန် သင် စိုးရွံ့သနည်း။ ဤသည်မှာ အရေးကြီးသော သဘာဝတစ်ခု၏ ပြဿနာတစ်ခုဖြစ်သည်။ ပြီးလျှင် ဤသည်မှာ သမ္မာတရားကို သင် ချစ်မချစ်၊ သင့်တွင် တရားမျှတစိတ် ရှိမရှိတို့နှင့် သက်ဆိုင်သည်။ သင်၏ ထင်မြင်ချက်သည် မှန်ကန်ခြင်းရှိမရှိကို သင်မသိလျှင်ပင် သင်၏ ထင်မြင်ချက်ကို ထုတ်ပြောသင့်သည်။ သင့်တွင် ထင်မြင်ချက်၊ သို့မဟုတ် စိတ်ကူးတစ်ခုရှိလျှင် ပြောဆိုသင့်သည်။ အခြားလူတို့အား အကဲဖြတ်ခွင့်ပေးသင့်သည်။ ဤသို့လုပ်ဆောင်ရာတွင် သင့်အတွက် အကျိုးများရှိလိမ့်မည်ဖြစ်ပြီး ပြဿနာကို ဖြေရှင်းရာတွင် အထောက်အကူဖြစ်လိမ့်မည်။ သင်သည် “ငါ ဝင်မပါတော့ဘူး။ ငါပြောတာ မှန်ရင် နာမည်ရမှာမဟုတ်ဘူး။ မှားရင် ပြုပြင်ခံရမယ်။ မတန်ဘူး။” ဟု သင့်ဘာသာ စဉ်းစားလျှင် သင်သည် တစ်ကိုယ်ကောင်းဆန်ပြီး စက်ဆုပ်ဖွယ် မဟုတ်သလော။ လူတို့သည် သူ၏ ကိုယ်ပိုင်အကျိုးစီးပွားများကို အစဉ်စဉ်းစားနေပြီး သမ္မာတရားကို လက်တွေ့မလုပ်ဆောင်နိုင်ပေ။ ဤသည်မှာ လူတို့နှင့်ပတ်သက်ပြီး အခက်ခဲဆုံးအရာဖြစ်သည်။ သင်တို့အားလုံး၏ အထဲတွင် လောကီဆိုင်ရာ ဆက်ဆံမှုများအတွက် ထိုသို့အလွန်များပြားသော အတွေးအခေါ်များနှင့် အကြံအစည်များစွာမရှိသလော။ လူတိုင်းတွင် စာတန်၏ အတွေးအခေါ်အချက်အလက်များ များစွာရှိသည်။ ပြီးလျှင် ၎င်းတို့သည် ထိုအရာများ၏ ဝင်ရောက်စီးနင်းခြင်းကို ခံရသည်မှာ ကြာပြီဖြစ်သည်။ သို့ဖြစ်၍ လူတို့သည် တရားဒေသနာများကို နှစ်များစွာ နားထောင်ခဲ့‌သော်လည်း သမ္မာတရားကို နားမလည်သေးသည်မှာ၊ သမ္မာတရားလက်တွေ့ကျမှုအတွင်းသို့ ၎င်းတို့၏ ဝင်ရောက်မှုက နှေးကွေးသည်မှာ၊ ၎င်းတို့၏ ဝိညာဉ်ရင့်ကျက်မှုက အစဉ်သဖြင့် အလွန်သေးငယ်သည်မှာ မဆန်းပေ။ အကြောင်းမှာ ဤသို့သော ဖောက်ပြန်ပျက်စီးသည့်အရာများသည် ၎င်းတို့အား နှောင့်နှေးစေပြီး နှောင့်ယှက်နေခြင်းဖြစ်သည်။ လူများသည် သမ္မာတရားကို လက်တွေ့လုပ်ဆောင်ရန် လိုသောအခါ မည်သည့်အရာဖြင့် အသက်ရှင်သနည်း။ ဤဖောက်ပြန်ပျက်စီးသော စိတ်သဘောထားများ၊ အယူအဆများ၊ စိတ်ကူးများ၊ လောကီဆိုင်ရာ ဆက်ဆံမှုများအတွက် အတွေးအခေါ်များအပြင် ဆုကျေးဇူးများဖြင့်ပါ အသက်ရှင်ကြသည်။ ဤအရာများဖြင့် ရှင်သန်လျက်ဖြင့် လူတို့သည် ဘုရားရှေ့မှောက်သို့ လာရန် အလွန်ခက်သည်။ ယင်းမှာ အဘယ်ကြောင့်နည်း။ ၎င်းတို့၏ ဝန်ထုပ်သည် ကြီးမားလွန်းပြီး ၎င်းတို့၏ ထမ်းပိုးက လေးလံလွန်းသောကြောင့်ဖြစ်သည်။ လူသားက ဤအရာများဖြင့် အသက်ရှင်ခြင်းသည် သမ္မာတရားနှင့် အလွန်ဝေးကွာစွာ ခွဲခြားခံရသည်။ ဤအရာများသည် သင့်အား သမ္မာတရားကို နားမလည်ရန်၊ သမ္မာတရားကို လက်တွေ့မလုပ်ဆောင်ရန် တားဆီးသည်။ သင်သည် သမ္မာတရားကို နားမလည်လျှင် ဘုရားသခင်အပေါ် သင်၏ ယုံကြည်ခြင်းသည် တိုးပွားမည်လော။ (တိုးပွားမည် မဟုတ်ပါ။) ဘုရားသခင်အပေါ် သင်၏ သိမြင်မှုကို မဆိုထားနှင့်၊ ဘုရားသခင်၌ သင်၏ ယုံကြည်ခြင်းသည်ပင် သေချာပေါက် တိုးပွားမည်မဟုတ်ပေ။ ဤသည်မှာ အလွန်ဝမ်းနည်းဖွယ်ရာ၊ ကြောက်မက်ဖွယ်ရာ အရာတစ်ခုဖြစ်လေသည်။

လူတို့ အသက်ရှင်သည့်အရာသည် အမှုအရာများအပေါ် ၎င်းတို့၏ အမြင်များအပြင် ၎င်းတို့၏ စိတ်သဘောထားများနှင့် ပတ်သက်ပေသည်။ လူအချို့သည် မိမိတို့၏ အိမ်မက်များနှင့် ဆန္ဒများအတွက် အမြဲ ကြိုးပမ်းနေကြသည်။ ထိုသူတို့မှာ အိမ်မက်များရှိသည့် လူများဖြစ်သည်။ အချို့သည် မိမိတို့၏ လိုအင်ဆန္ဒများဖြင့် အသက်ရှင်ကြသည်။ ၎င်းတို့၏ လိုအင်ဆန္ဒများတွင် မည်သည့်အရာ ပါဝင်သနည်း။ အလုပ်လုပ်ရန်နှင့် မိမိတို့ကိုယ်ကို လူသိများစေရန် လိုအင်ဆန္ဒရှိပြီး မိမိတို့ကိုယ်ကို ကြွားရန်ဖြစ်သော လိုအင်ဆန္ဒရှိသည်။ ဥပမာအနေဖြင့် အဆင့်အတန်းကို နှစ်သက်သောသူများ ရှိသည်။ အဆင့်အတန်းမရှိဘဲနှင့် ဘုရားသခင်ကို ၎င်းတို့ ယုံကြည်ကြမည်မဟုတ်။ အဆင့်အတန်းမရှိဘဲနှင့် မည်သည့်အရာကိုမျှ ၎င်းတို့ လုပ်ဆောင်လိုစိတ် မရှိသကဲ့သို့ ဘုရားသခင်ကို ယုံကြည်ခြင်းသည်လည်း ၎င်းတို့အဖို့ ငြီးငွေ့ဖွယ်ဖြစ်သည်။ ၎င်းတို့သည် အဆင့်အတန်းကို လိုက်စားရန် ၎င်းတို့၏ လိုအင်ဆန္ဒဖြင့် အသက်ရှင်ကြပြီး ဤလိုအင်ဆန္ဒ၏ စိုးမိုးခြင်းခံရလျက် ၎င်းတို့၏ နေ့ရက်များကို တစ်ရက်ပြီးတစ်ရက် ဖြတ်ကျော်ကြလေသည်။ ၎င်းတို့ ရှိနိုင်သည့် မည်သည့် အဆင့်အတန်းမဆိုက ၎င်းတို့အတွက် အတော် တန်ဖိုးရှိသည်။ ၎င်းတို့ လုပ်ဆောင်သည့် မည်သည့်အရာမဆိုသည် အဆင့်အတန်းထက် အခြားမည်သည့်အရာအတွက်မျှ မဟုတ်ပေ။ ၎င်းတို့၏ အဆင့်အတန်းကို ထိန်းသိမ်းခြင်း၊ ၎င်းတို့၏ အဆင့်အတန်းကို ထောက်ပံ့ခြင်း၊ ၎င်းတို့၏ စီရင်ပိုင်ခွင့်ကို တိုးချဲ့ခြင်းဟူသည့် ၎င်းတို့ လုပ်ဆောင်သမျှသည် နည်းလမ်းတိုင်းဖြင့် ၎င်းတို့၏ ဤလိုအင်ဆန္ဒနှင့် ပတ်သက်လေသည်။ လိုအင်ဆန္ဒဖြင့် ၎င်းတို့ အသက်ရှင်ကြသည်။ လောကတွင် သနားဖွယ်ကောင်းသော ဘဝများကို နေထိုင်ကြသည့် အခြားသူများရှိသည်။ ၎င်းတို့သည် မှီခိုရမည့်သူ မည်သူမျှမရှိဘဲ အမြဲအနိုင်ကျင့်ခံရသည့်၊ မကောင်းသော နေအိမ်များ၊ ညံ့ဖျင်းသည့် လူမှုပတ်ဝန်းကျင်မှ လာသည့် မာယာကင်းသော လူများဖြစ်သည်။ ဘုရားသခင်ကို ယုံကြည်မလာမီထိတိုင် ၎င်းတို့ တစ်ကိုယ်တည်းဖြစ်ပြီး ဂရုစိုက်ခြင်းမခံရကြပေ။ ထိုအချိန်တွင် အထောက်အပံ့ မဏ္ဍိုင်တစ်ခု နောက်ဆုံးတွင် ရှာတွေ့ပြီဟု ၎င်းတို့ ခံစားကြရသည်။ ၎င်းတို့တွင် ပြင်းပြသောဆန္ဒတစ်ခု ရှိကြပြီး ဘုရားသခင်ကို ၎င်းတို့၏ ယုံကြည်မှုတွင် ထိုပြင်းပြသောဆန္ဒ၏ လှုံ့ဆော်မှုကိုခံရကြသည်။ ၎င်းတို့၏ ပြင်းပြသောဆန္ဒသည် မျက်မှောက်ခေတ်ထိတိုင် လုံးဝ မပြောင်းလဲသေးပေ။ ၎င်းတို့က “ဘုရားသခင်ကို ယုံကြည်သည့်အခါ ဂုဏ်သိက္ခာနှင့် တည်ကြည်မှုတို့ဖြင့် ကျွန်ုပ် အသက်ရှင်သည်။ ဘုရားသခင်ကို ယုံကြည်သည့်အခါ အခြားသူများထက် ကျွန်ုပ် များစွာပိုတော်နိုင်ပြီး အခြားသူများထက် သာလွန်သည့် ဘဝတစ်ခုကို အသက်ရှင်နိုင်သည်။ ကျွန်ုပ် ကောင်းကင်ဘုံရောက်သည့်အခါ ကျွန်ုပ်ကို လေးစားမှုဖြင့် သင်တို့အားလုံး ကြည့်ရမည်ဖြစ်သည်။ ကျွန်ုပ်ကို မည်သူမျှ အထင်သေးတော့မည် မဟုတ်ပါ”ဟု တွေးကြလေသည်။ ဤဆန္ဒ၊ ၎င်းတို့၏ ဤမျှော်လင့်ချက်သည် အလွန် အနှစ်မဲ့ပြီး မပြတ်သားပေ။ ၎င်းတို့၏ မိသားစု အခြေအနေများ သို့မဟုတ် အခြား အကြောင်းရင်းတစ်ခုခုကြောင့် လောကတွင် ကံဆိုးသည့် ဘဝတစ်ခုကို အသက်ရှင်နေခဲ့ကြရသည်ဟု ၎င်းတို့ ခံစားကြသည်။ ဘုရားအိမ်တော်တွင် မှီခိုအားကိုးရန် ၎င်းတို့၌ တစ်စုံတစ်ရာ ရှိကြသည်။ ညီအစ်ကို မောင်နှမများက ၎င်းတို့ အနိုင်မကျင့်ကြပေ။ ၎င်းတို့က ကံဆိုးသောသူ မဟုတ်ကြတော့ပေ။ ၎င်းတို့တွင် အထောက်အပံ့ မဏ္ဍိုင်တစ်ခု ရှိကြသည်။ ထို့အပြင် ၎င်းတို့၏ အကြီးမားဆုံးသော မျှော်လင့်ချက်မှာ ၎င်းတို့ သေဆုံးပြီးနောက် သို့မဟုတ် ဤဘဝတွင် ၎င်းတို့ ဂုဏ်ယူဝင့်ကြွားနိုင်မည့် နှစ်သက်ပျော်ရွှင်ဖွယ် ခရီးပန်းတိုင်တစ်ခု ရကောင်းရရှိနိုင်မည်ဟူ၍ ဖြစ်သည်။ ယင်းမှာ ၎င်းတို့၏ ရည်မှန်းချက်ဖြစ်သည်။ ဤပြင်းပြသောဆန္ဒဖြင့် ၎င်းတို့ အသက်ရှင်ကြပြီး နေရာတိုင်း၊ အရာခပ်သိမ်းတွင်၊ ဤအတွေး၊ ဤဆန္ဒကို မိမိတို့၏ စိတ်လှုံ့ဆော်မှုအဖြစ် ၎င်းတို့က အသုံးပြုကြသည်။ ၎င်းတို့အတွက် သမ္မာတရားဖြင့် အသက်ရှင်ရန် အတော်လေး ခက်ခဲသည်။ ထိုသို့သောလူများသည် သနားစရာကောင်းလောက်အောင် အသက်ရှင်ကြ၏။ မိမိတို့ကိုယ်ကို ကြွားလိုသည့် သို့မဟုတ် မိမိတို့ကိုယ်ကို လူသိများစေလိုသည့် လိုအင်ဆန္ဒရှိသော အခြားသူများ ရှိသည်။ ထို့ကြောင့် ၎င်းတို့သည် အဖွဲ့တစ်ဖွဲ့အတွင်းတွင် အသက်ရှင်ရခြင်း၊ အဖွဲ့ထဲရှိ အခြားသူတို့အား ၎င်းတို့အပေါ် အထင်ကြီးစေရန် ထိုအရာ ဤအရာ လုပ်ဆောင်ရခြင်းကို အလွန်နှစ်သက်ကြသည်။ ယင်းက ၎င်းတို့၏ ဝင့်ဝါမှုကို ဖြည့်ဆည်းပေးလေသည်။ ၎င်းတို့က “ကျွန်ုပ်သည် ခေါင်းဆောင်တစ်ဦး ဖြစ်ကောင်းမဖြစ်နိုင်သော်လည်း အဖွဲ့အတွက် ကျွန်ုပ်၏ ပါရမီကို ပြနိုင်ပြီး မက်မောဖွယ်ရာဖြင့် ဝန်းရံခံရလျက် ထင်ပေါ်ပုံရသရွေ့ ဘုရားသခင်ကို ယုံကြည်ခြင်းက ကျွန်ုပ်အတွက် တန်သည်။ ထိုအတွက် ကျွန်ုပ် အသက်ရှင်ခြင်းဖြစ်သည်။ လောကတွင်ရှိခြင်းထက် မဆိုးရွားပါ”ဟု ယုံကြည်ကြသည်။ ထို့ကြောင့် ထိုအချိန်မှစ၍ ၎င်းတို့အသက်ရှင်သည်မှာ ထိုအတွက်ဖြစ်သည်။ ၎င်းတို့၏ မူလ ရည်ရွယ်ချက်အတွက် အပြောင်းအလဲတစ်ခုမျှ မရှိဘဲ ၎င်းတို့၏ နေ့ရက်များနှင့် နှစ်ကာလများအားလုံးကို ထိုသို့ အသက်ရှင်ကြသည်။ ဤသည်မှာ သမ္မာတရားဖြင့် အသက်ရှင်ခြင်း ဖြစ်သလော။ သေချာပေါက် မဟုတ်ပေ။ ၎င်းတို့သည် ဘာသာတရားမရှိသူများနှင့် အတူတူပင် အိပ်မက်များ၊ လိုအင်ဆန္ဒများဖြင့် အသက်ရှင်နေကြသည်။ ဤသည်မှာ အမှုအရာများအပေါ် မိမိ၏ အမြင်များအပြင် ဖောက်ပြန်ပျက်စီးသော စိတ်သဘောထားများနှင့် ပတ်သက်သည့် ပြဿနာတစ်ခု ဖြစ်သည်။ ဤပြဿနာ မပြေမလည်ရှိနေလျှင် သမ္မာတရားကို နားလည်ရန်ဖြစ်စေ၊ လက်တွေ့လုပ်ဆောင်ရန်ဖြစ်စေ နည်းလမ်းမရှိသကဲ့သို့ သမ္မာတရားဖြင့် အသက်ရှင်ရန် အတော်လေး ခက်ခဲပေသည်။

မိမိတို့၏ ပုံပန်းများဖြင့် အသက်ရှင်ကြသည့်၊ မိမိတို့ကိုယ်ကို လှပသည်ဟု အမြဲ တွေးနေသည့်၊ ၎င်းတို့ သွားသည့်နေရာတိုင်းတွင် လူတိုင်းက ၎င်းတို့ကို နှစ်သက်သည်၊ အလွန်အလေးထားပြီး အသိအမှတ်ပြုသည်ဟု အမြဲ တွေးနေသည့် အချို့သော အမျိုးသမီးများလည်း ရှိသည်။ ၎င်းတို့ သွားသည့်နေရာတိုင်းတွင် ၎င်းတို့အပေါ် လူများ၏ ချီးမွမ်းသော စကားကို ကြားရပြီး လူတို့က ၎င်းတို့ကို ဦးတည်၍ ပြုံးပြနေသည်ကို မြင်ကြရသည်။ ၎င်းတို့သည် ထိုသို့အသက်ရှင်ရင်း မိမိတို့ကိုယ်ကို အတော် အားရကျေနပ်ကြပြီး အတော် ယုံကြည်စိတ်ချမှုရှိကြသည်။ ထို့ကြောင့် မိမိတို့ အသက်ရှင်သည့်အတိုင်း အသက်ရှင်ခြင်းက ၎င်းတို့ကို အရင်းအနှီးပေးကြောင်း၊ ၎င်းတို့၏ အသက်ရှင်နေထိုင်မှုတွင် တန်ဖိုးများစွာရှိကြောင်း၊ အနည်းဆုံးအနေဖြင့် များစွာသော လူတို့က ၎င်းတို့ကို သဘောကျကြောင်း ၎င်းတို့ ယုံကြည်ကြလေသည်။ ၎င်းတို့၏ ပုံပန်းအသွင်အပြင်များဖြင့် အသက်ရှင်ခြင်းတွင် ပါဝင်ပတ်သက်ကြသည့် အမျိုးသားများလည်း ရှိကြသည် မဟုတ်လော။ သင် ရုပ်ရည်ချောမောပြီး ညီအစ်မများနှင့် စကားပြောရာတွင် ဇဝနဉာဏ်ရှိသည်၊ နှစ်လိုဖွယ်ကောင်းပြီး ချစ်ကြည်နူးဖွယ် ကောင်းသည်ဆိုပါစို့။ သင်သည် လူတိုင်းက သင့်ကို အထင်ကြီးပြီး သင်၏ဩဇာညောင်းလျက် မိမိကိုယ်ကို အတော်လေး အားရကျေနပ်လေသည်။ “တစ်ဦးတလေနှင့် တွဲရန် ကျွန်ုပ် ကြိုးစားနေသလိုမျိုး မဟုတ်ပါ။ ဤသို့သာ ကျွန်ုပ် အသက်ရှင်ပြီး ယင်းမှာ နှစ်သက်ဖွယ်ဖြစ်သည်။ သမ္မာတရားကို လက်တွေ့လုပ်ဆောင်ခြင်းက ပျင်းစရာပါတကား”ဟူ၍ ဖြစ်သည်။ အရင်းအနှီးတစ်မျိုးမျိုးကို အားကိုးနေသည့် အခြားသူများရှိပြီး အရင်းအနှီးရှိရန်၊ ၎င်းတို့သည် စစ်မှန်သည့်အရာ တစ်မျိုးမျိုး ရှိရမည်မှာ အမှန်ဖြစ်သည်။ ထိုအရာများက မည်သည့် စစ်မှန်သောအရာများ ဖြစ်မည်နည်း။ ဥပမာအနေဖြင့် လူအချို့သည် ဘုရားသခင်ကို အမိဝမ်းကတည်းမှ ယုံကြည်လာသည်ဟု ခံစားကြသည်။ ၎င်းတို့သည် ဘုရားသခင်ကို နှစ်ပေါင်း ငါးဆယ် သို့မဟုတ် ထို့ထက်ပိုကြာအောင် ယုံကြည်ကြပြီးဖြစ်ကာ ယင်းမှာ ၎င်းတို့၏ အရင်းအနှီးဖြစ်သည်။ ညီအစ်ကိုတစ်ဦး သို့မဟုတ် ညီအစ်မတစ်ဦးကို မြင်သည့်အခါ ၎င်းတို့က “ဘုရားသခင်ကို နှစ်မည်မျှကြာ သင် ယုံကြည်ပြီးပြီနည်း”ဟု မေးကြသည်။ အခြားသူတို့က “ငါးနှစ်”ဟု ပြောသည်။ ၎င်းတို့သည် ဤလူထက် ဘုရားသခင်ကို အချိန်ဆယ်ဆကြာအောင် ယုံကြည်ပြီးဖြစ်ကာ ထိုအရာကို မြင်သည့်အခါ ၎င်းတို့က “သင်သည် ငါ ယုံကြည်သည့် နှစ်ကာလများစွာလောက်နီးနီးကြာအောင် ဘုရားသခင်ကို ယုံကြည်ပြီးပြီလော။ သင် အလွန်ငယ်ရွယ်သည်။ သင်သည် ကိုယ့်ကိုယ်ကိုယ် လိမ္မာအောင် နေသင့်သည်။ သင့်မှာ သွားရမည့်ခရီးရှည် ရှိသေးသည်”ဟု မိမိတို့ဘာသာ စဉ်းစားကြလေသည်။ ဤသည်မှာ ၎င်းတို့၏ အရင်းအနှီးနှင့် ၎င်းတို့ အားကိုးနေကြခြင်း ဖြစ်သည်။ အခြား မည်သည့် အရင်းအနှီးမျိုးများ ရှိသနည်း။ လူအချို့သည် ခေါင်းဆောင်များနှင့် အမှုဆောင်များအဖြစ် အဆင့်အားလုံးတွင် အစေခံကြပြီးဖြစ်သည်။ ၎င်းတို့သည် အချိန်ကြာမြင့်စွာ ကြိုးပမ်းနေခဲ့ကြသည်၊ အလုပ်လုပ်နေခဲ့ကြပြီး ဟိုသည် ပြေးလွှားကာ အသင်းတော်များကြား သွားနေခဲ့ကာ အတွေ့အကြုံများစွာ ရရှိကြပြီးဖြစ်သည်။ အထက်၏ အလုပ်အစီအစဉ်အပြင် အသင်းတော်ထဲရှိ လူအမျိုးမျိုးနှင့် အလုပ်နယ်ပယ်အမျိုးမျိုးတို့ကို အတော်အတန် အကျွမ်းဝင်ကြသည်။ ထို့ကြောင့် ၎င်းတို့က “ငါသည် ဝါရင့်သူတစ်ဦး အရင်းအနှီးရှိသည့် ဝါရင့် ခေါင်းဆောင်တစ်ဦးဖြစ်သည်။ အချိန်ကြာမြင့်စွာ ငါ အလုပ်လုပ်နေခဲ့ပြီး ငါ့မှာ အတွေ့အကြုံရှိသည်။ သင်တို့အားလုံး မည်သည့်အရာကို သိကြသနည်း။ သင်တို့သည် ကလေးသူငယ်များဖြစ်ကြသည်။ ရက်ပေါင်းမည်မျှ သင်တို့ အလုပ်လုပ်ပြီးပြီနည်း။ သင်တို့ အလွန်နုလွန်းသည်။ မည်သည့်အရာကိုမျှ သင်တို့ မသိကြ။ ဟုတ်ပြီ၊ သင်တို့ ငါ့ကို နားထောင်ကြ၊ မှန်သည်”ဟု ယုံကြည်ကြလေသည်။ ထို့ကြောင့် ၎င်းတို့သည် တစ်နေ့လုံး မည်သည့် လက်တွေ့ကျသည့်အရာမျှ မရှိသည့် တရားဆက်ဟောကြသည်။ အားလုံးက စကားများနှင့် အယူဝါဒများသာ ဖြစ်သည်။ သို့သော် ၎င်းတို့က ဆင်ခြေများပေးကြလိမ့်မည်။ “ကျွန်ုပ် ယနေ့ စိတ်မချမ်းမြေ့ပါ။ နှောင့်ယှက်မှုနှင့် အဖျက်အမှောင့်လုပ်ခြင်း ဖြစ်စေသည့် အန္တိခရစ်တစ်ဦးရှိပြီး ထိုအရာက ငါ့ကို ထိခိုက်သည်။ နောက်တစ်ကြိမ်တွင် ငါ ကောင်းမွန်စွာ ဟောပါမည်”ဟူ၍ ဖြစ်သည်။ ယင်းက ၎င်းတို့၏ စရိုက်အမှန်ကို ပြသည် မဟုတ်လော။ အခြားမဟုတ်၊ ၎င်းတို့သည် ၎င်းတို့၏ ဝါရင့်အရင်းအနှီးပေါ်တွင် အသက်ရှင်နေကြပြီး မိမိကိုယ်ကို အလွန့်အလွန် ကျေနပ်နေကြခြင်းဖြစ်သည်။ အမှန်ပင် စက်ဆုပ်ဖွယ်ကောင်းလိုက်လေခြင်း၊ ရွံရှာဖွယ် ကောင်းလိုက်လေခြင်းပါတကား။ ဤသည်မှာ အရင်းအနှီးတစ်မျိုး ဖြစ်သည်။ ဘုရားသခင်ကို ယုံကြည်ခြင်းအတွက် ထောင်ချခံရသည့် သို့မဟုတ် အခြားတစ်မူထူးခြားသည့် အတွေ့အကြုံတစ်ခုခု ရှိခဲ့သည့် သို့မဟုတ် ထူးခြားသည့်တာဝန်များကို ထမ်းဆောင်ခဲ့သည့် အခြားသူများရှိသည်။ ၎င်းတို့သည် ဆင်းရဲဒုက္ခခံရပြီးဖြစ်ကာ ယင်းသည်လည်း အရင်းအနှီးတစ်မျိုးအဖြစ် ၎င်းတို့ကို အသုံးတော်ခံသည်။ အဘယ်ကြောင့် လူတို့သည် မိမိတို့၏ အရင်းအနှီးနှင့် အမြဲ အားကိုးနေကြသနည်း။ ဤတွင် ပြဿနာတစ်ခု ရှိပေသည်။ ထိုသို့သော အရင်းအနှီးသည် ၎င်းတို့၏ အသက်ဖြစ်သည်ဟု ၎င်းတို့ယုံကြည်ကြ၏။ ၎င်းတို့သည် ၎င်းတို့၏ အရင်းအနှီးကို အားကိုးနေကြသရွေ့ မိမိတို့ကိုယ်ကို မကြာခဏ သဘောကျကာ နှစ်ခြိုက်ကြပြီး ထိုအရင်းအနှီးကို အခြားသူတို့အား ညွှန်ကြားကာ ဩဇာလွှမ်းမိုးဖို့ အသုံးပြုကြသည်။ ယင်းမှာ ထိုသူတို့၏ ချီးမွမ်းခြင်းကို ရရှိရာတွင် အသုံးဝင်လေသည်။ အခြေခံအုတ်မြစ်တစ်ခုအဖြစ် မိမိတို့၏ အရင်းအနှီး ရှိထားလျက် သမ္မာတရား အနည်းငယ်ကို ၎င်းတို့ လိုက်စားသရွေ့ သို့မဟုတ် မိမိတို့တာဝန်ကို ကောင်းမွန်စွာ ထမ်းဆောင်ပြီး ကောင်းမွန်သည့် လုပ်ဆောင်ချက်အချို့ကို ရရှိထားသရွေ့ ပေါလုကဲ့သို့ ၎င်းတို့အတွက် သိုထားသည့် ဓမ္မသရဖူတစ်ခု ရှိကောင်းရှိနိုင်သည်၊ သေချာပေါက် ၎င်းတို့ ရှင်သန်လိမ့်မည်။ သေချာပေါက် ကောင်းမွန်သည့် ခရီးပန်းတိုင်တစ်ခုဆီသို့ ရောက်လာကြလိမ့်မည်ဟု ယုံကြည်ကြလေသည်။ မိမိတို့၏ အရင်းအနှီးကို အားကိုးလျက် မိမိကိုယ်ကို သဘောကျသည့် အခြေအနေတစ်ခု၊ မိမိကိုယ်ကို ကျေနပ်နေသော အခြေအနေတစ်ခု၊ တင်းတိမ်ရောင့်ရဲစွာ မိမိဘာသာ အားရကျေနပ်သော အခြေအနေတစ်ခုတွင် မကြာခဏ အသက်ရှင်ကြလေသည်။ ဘုရားသခင်က ၎င်းတို့၏ အရင်းအနှီးကို အားရကျေနပ်သည်၊ ၎င်းတို့၌ သူ ဝမ်းမြောက်ပျော်ရွှင်သည်၊ သူသည် ၎င်းတို့ကို အဆုံးတိုင် ရှိနေစေခွင့်ပေးသည်ဟု ၎င်းတို့က ခံစားကြသည်။ ဤသည်မှာ အရင်းအနှီးကို အားကိုးနေခြင်း မဟုတ်လော။ ၎င်းတို့သည် အချိန်တိုင်းတွင် ဤစိတ်နေစိတ်ထားကို ထုတ်ဖော်ပြကြသည်။ ၎င်းတို့ ထုတ်ဖော်ပြသည့် အမှုအရာများတွင် ၎င်းတို့ အသက်ရှင်သည့် အမှုအရာများနှင့် အခွင့်အရေးရတိုင်း အခြားသူများကို ၎င်းတို့ ဟောသည့် အရာများတွင်၊ ၎င်းတို့၏ စိတ်တွင်ရှိသည့်အရာကို ရှင်းလင်းစွာ တွေ့မြင်ရသည်။ ဘုရားသခင်ထံမှ အထူးကျေးဇူးတော် သို့မဟုတ် ဂရုစိုက်ခြင်း၊ အခြားမည်သူကမျှ မရရှိဘဲ ၎င်းတို့တွင်သာရှိသည့် တစ်စုံတစ်ရာကို ရရှိပြီးဖြစ်သည့် အခြားသူများ ရှိသည်။ ထို့ကြောင့် ၎င်းတို့က အထူးဖြစ်သည်၊ ကျန်သည့်သူအားလုံးနှင့် ကွာခြားသည်ဟု တွေးထင်ကြသည်။ ၎င်းတို့က “ဘုရားသခင်ကို သင်၏ ယုံကြည်မှုသည် ကျွန်ုပ်၏ ယုံကြည်မှုနှင့် ကွဲပြားသည်။ ဘုရားသခင်သည် သင်တို့ကို ကျေးဇူးတော်များစွာ ပေးကာ ဦးဆောင်ခြင်းအားဖြင့် အစပြုသည်။ ထို့နောက် သမ္မာတရား အနည်းငယ်ကို သင်တို့ တဖြည်းဖြည်း နားလည်လာသည်နှင့် ဘုရားသခင်က သင်တို့ကို ပြုပြင်သည်၊ တရားစီရင်ပြီး ပြစ်တင်ဆုံးမသည်။ ယင်းမှာ သင်တို့အားလုံးအတွက် ဖြစ်သောအရာဖြစ်သည်။ ကျွန်ုပ်အတွက်မူ ကွာခြားသည်။ ဘုရားသခင်က ကျွန်ုပ်ကို အထူးကျေးဇူးတော်ပေးသည်။ အထူးမျက်နှာသာဖြင့် သူ ကျွန်ုပ်ကို ဆက်ဆံပြီး ထိုအထူးမျက်နှာသာသည် ကျွန်ုပ်၏ အရင်းအနှီးဖြစ်သည်။ ထိုအရာသည် နိုင်ငံတော်ထဲဝင်ရန် ကျွန်ုပ်၏ အထောက်အထားနှင့် ကျွန်ုပ်၏ လက်မှတ်ဖြစ်သည်”ဟု ပြောကြသည်။ ဤအရာများ ၎င်းတို့ ပြောသည်ကို သင် ကြားသည့်အခါ မည်သည့် ခံစားချက်ကို ရသနည်း။ ဘုရားသခင်၏ အမှုတော်နှင့်ဆိုင်သည့် အသိပညာ ၎င်းတို့တွင် ရှိကြသလော။ မိမိတို့ကိုယ်ကို သိသည့် အသိပညာ ရှိကြသလော။ တစ်ခုမျှမရှိပေ။ သမ္မာတရားကို ၎င်းတို့ နားမလည်သကဲ့သို့ သမ္မာတရားကို လိုက်စားခြင်းမရှိဘဲ သို့မဟုတ် သမ္မာတရားကို ရှာဖွေခြင်းမရှိဘဲ သို့မဟုတ် တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံခြင်းမရှိဘဲ ကယ်တင်ခံရနိုင်ကြောင်း ၎င်းတို့ ယုံကြည်ကြသည်ဟုပြောလျှင် သင့်လျော်သည်။ ဤကဲ့သို့သော အခြေအနေများရှိသူတို့သည် မည်သည့်လူစားမျိုး ဖြစ်သနည်း။ ၎င်းတို့သည် ရူပါရုံအချို့ မြင်ခဲ့ကြသည့်၊ အထူးကွယ်ကာမှုတစ်ခုခု ရရှိကာ ဘေးဒုက္ခကို လွတ်မြောက်ခဲ့ကြသည့် အနည်းငယ်သောသူများ ဖြစ်သည်။ သို့မဟုတ် ၎င်းတို့သည် သေဆုံးပြီး အသက်ပြန်ရှင်လာကာ အထူးသက်သေခံချက်တစ်ခုခု သို့မဟုတ် အတွေ့အကြုံတစ်ခုခု ရှိကြသည်။ ၎င်းတို့သည် ဤအရာများကို မိမိတို့၏ အသက်အဖြစ်၊ မိမိတို့၏ အသက်ရှင်ခြင်းအတွက် အခြေခံအကြောင်းရင်းအဖြစ် သဘောထားကြပြီး သမ္မာတရားကို လက်တွေ့လုပ်ဆောင်ခြင်းအတွက် အစားထိုးအရာတစ်ခုအဖြစ် အသုံးပြုကြလေသည်။ ထို့အပြင် ဤအရာများကို ကယ်တင်ခြင်း၏ နိမိတ်လက္ခဏာများနှင့် စံနှုန်းများအဖြစ် ၎င်းတို့ သဘောထားကြလေသည်။ ယင်းမှာ အရင်းအနှီးဖြစ်သည်။ ထိုသို့သော အရာများ သင်တို့တွင် ရှိသလော။ သင်တို့တွင် ဤအထူးအတွေ့အကြုံမျိုး မရှိနိုင်သော်လည်း တာဝန်တစ်ခုကို အချိန်အတော်ကြာ သင် ထမ်းဆောင်ပြီးဖြစ်ကာ ရလဒ်များ စွမ်းဆောင်ရရှိပြီးဖြစ်လျှင် သင့်ထံတွင် အရင်းအနှီးရှိသည်ဟု သင် ယူဆလိမ့်မည်။ ဒါရိုက်တာတစ်ဦး၏ တာဝန်ကို အချိန်အတန်ကြာ သင် ထမ်းဆောင်ပြီးဖြစ်ကာ ကောင်းမွန်သည့် လက်ရာအချို့ကို ထုတ်လုပ်ပြီးဖြစ်သည်ဆိုပါစို့။ ယင်းမှာ သင့်အတွက် အရင်းအနှီးအဖြစ် ရုပ်လုံးပေါ်လာသည်။ မည်သည့် လက်ရာကိုမျှ သင် မထုတ်လုပ်ရသေးသောကြောင့် မည်သည့်အရာမျှ သင် ရှိကောင်းရှိနိုင်သေးမည်မဟုတ်။ သို့မဟုတ် မဆိုးသည့် ရုပ်ရှင်နှစ်ကားကို သင် ထုတ်လုပ်ပြီးဖြစ်နိုင်သော်လည်း ယင်းတို့ကို သင်၏ အရင်းအနှီးအဖြစ် မမှတ်ယူဝံ့သေးဘဲ ရှိနေနိုင်သည်။ ထိုအရာများတွင် သင် ယုံကြည်စိတ်ချမှု ကင်းခဲ့သည်။ သင့်ထံတွင် လုံလောက်သည့် အတွေ့အကြုံမရှိ သို့မဟုတ် အရင်းအနှီးမရှိသေးဟု သင် ခံစားရသည်။ ထို့ကြောင့် သင်သည် သတိထားသည်၊ ထိန်းထားပြီး မျိုသိပ်ထားလေသည်။ သင်သည် စိတ်ကြီးဝင်ကာ ဟိုသည် လမ်းသလားပြဖို့မဆိုထားနှင့်၊ မခိုကပ်ဝံ့ပေ။ ထိုသို့ဖြစ်လျက်ပင် သင်သည် မိမိကိုယ်ကို အလွန်အမင်း အားရကျေနပ်ပြီး တစ်ချိန်လုံး မိမိကိုယ်ကို သဘောကျနေကာ ထိုအရာများသည် သင် အသက်ရှင်သည့်အရာများ ဖြစ်သည်။ ယင်းမှာ ဖောက်ပြန်ပျက်စီးသော လူသားမျိုးနွယ်၏ သနားစဖွယ်ကောင်းသော အတိဒုက္ခဖြစ်သည် မဟုတ်လော။

လူအချို့တွင် အလွန် မလိုမုန်းထားသော အသွင်အပြင်များ ရှိကြသည်။ ၎င်းတို့သည် ကြီးမား၊ တုတ်ခိုင်ပြီး သန်မာကာ အခြားသူတို့ကို အနိုင်ကျင့်ရန် အမြဲ ကြိုးစားနေကြသည်။ စကားဖြင့် ၎င်းတို့သည် အတော်လေး ဗိုလ်ကျပြီး ပိုင်စိုးပိုင်နင်းဖြစ်ကြသည်။ မည်သူမည်ဝါဖြစ်စေ လူတိုင်းနှင့်ပတ်သက်၍ အလျှော့မပေးတတ်ကြပေ။ ထို့ကြောင့် ထိုသူတို့ကိုမြင်သည့်အခါ လူတို့က အနည်းငယ် ကြောက်ကြပြီး မျက်နှာချိုသွေးရန် ကြိုးစားလျက် လိုက်လျောမှုဖြင့် ဆက်ဆံကြသည်။ ဤအရာက ၎င်းတို့ကို အလွန်အမင်း မာန်မာနတက်စေသည်။ ဘဝက အလွယ်လေးဖြစ်သည်ဟု ၎င်းတို့ ခံစားပြီး ဤအရာအားလုံးကို မိမိတို့၏ ပါရမီတစ်ခုအဖြစ် ယုံကြည်ကြသည်။ မည်သူကမျှ ၎င်းတို့အတိုင်း အသက်ရှင်လျက် ၎င်းတို့ကို အနိုင်ကျင့်ဝံ့မည် မဟုတ်ဟု တွေးထင်ကြသည်။ သင့်အနေဖြင့် လူအုပ်ထဲတွင် ခိုင်ခိုင်မာမာ ရပ်တည်လိုလျှင် မိမိကိုယ်ကို အားကိုးရမည်၊ မိမိကိုယ်ကို အားပေးရမည်ဖြစ်ပြီး သန်မာကာ ကြံ့ခိုင်ရမည်။ ဤသည်မှာ ဘဝတွင် ၎င်းတို့၏ သက်ဝင်ယုံကြည်မှု ဖြစ်သည်။ မည်သူကမျှ ၎င်းတို့ကို အနိုင်ကျင့်ဝံ့ခြင်း သို့မဟုတ် ကစားဝံ့ခြင်း မရှိဘဲ ၎င်းတို့ကို မည်သူကမျှ လှည့်စားကာ အသုံးချဝံ့ခြင်းမရှိဘဲ အခြားသူများထဲတွင် ခိုင်မာစွာ ရပ်တည်ရန်အလို့ငှာ ၎င်းတို့က အမှုအရာများကို ဤကဲ့သို့ သက်ဝင်ယုံကြည်မှုတစ်ခုအဖြစ် အကျဉ်းချုံးလိုက်သည်။ “ငါ ကောင်းစွာ အသက်ရှင်လိုလျှင် သန်မာပြီး ကြံ့ခိုင်ရန် လိုအပ်သည်။ ရက်စက်ကြမ်းကြုတ်လေ၊ ပိုကောင်းလေဖြစ်သည်။ ထိုသို့ဖြင့် မည်သည့်နေရာတွင်မျှ မည်သူကမျှ ငါ့ကို အနိုင်ကျင့်ဖို့ စဉ်းပင်စဉ်းစားလိမ့်မည် မဟုတ်ပါ”ဟူ၍ဖြစ်သည်။ ထို့ကြောင့် ၎င်းတို့သည် ဤကဲ့သို့ နှစ်အနည်းငယ်ကြာ အသက်ရှင်ကြပြီး၊ ဧကန်အမှန်ပင် ဖြစ်ချင်တော့မည်သူကမျှ ၎င်းတို့ကို အနိုင်မကျင့်ဝံ့ကြပေ။ ၎င်းတို့သည် နောက်ဆုံးတွင် မိမိတို့၏ ရည်မှန်းချက်ကို ပြီးမြောက်ကြပြီး ဖြစ်သည်။ မည်သည့်အဖွဲ့တွင် ၎င်းတို့ ရှိကြသည်ဖြစ်စေ မိမိတို့၏ ဂုဏ်သိက္ခာကို ပုံကြီးချဲ့ကာ အေးတိအေးစက် အမှုမထားသည့်သဘောဖြင့် မျက်မှောင်ကြုတ်လျက် လေးနက်သည့် အမူအရာ၊ မှင်သေသေ မျက်နှာထားတစ်ခုကို ထားရှိကြသည်။ မည်သူကမျှ ၎င်းတို့ အနီးဝန်းကျင်တွင် စကားမပြောဝံ့ပေ။ ၎င်းတို့ကို မြင်သည်နှင့်ပင် ကလေးများက ငိုကြသည်။ မကောင်းဆိုးဝါးများ၊ ဝင်ပူးသူများဟူ၍ ယင်းမှာ ၎င်းတို့ ဖြစ်သည့်အရာဖြစ်၏။ လက်သီးဖြင့် ရှင်သန်ခြင်းဟူ၍ ယင်းမှာ မည်သည့် စိတ်သဘောထား ဖြစ်သနည်း။ ရက်စက်မှုနှင့်ဆိုင်သော စိတ်သဘောထားတစ်ခု ဖြစ်သည်။ ၎င်းတို့ သွားသည့်နေရာတိုင်းတွင် ၎င်းတို့ ပထမဆုံး လုပ်ဆောင်သည့်အရာမှာ လူတို့ကို မည်သို့ ကိုင်တွယ်ပြီး အသုံးချရမည်ကို သင်ယူရန် ဖြစ်သည်။ လူတို့ကိုလည်း ထိန်းချုပ်ချင်ကြပြီး ဖိနှိပ်ချင်ကြသည်။ ၎င်းတို့ကို မရိုသေသည့်သူ မည်သူကိုမဆို အကြောင်းပြဖို့ နည်းလမ်းများ စဉ်းစားကြပြီး ၎င်းတို့ထံ မခံချိမခံသာသော စကားများဖြင့် မယဉ်မကျေး ပြောသောသူ မည်သူကိုမဆို အပြစ်ပေးရမည့် အခွင့်အရေးများ ရှာကြသည်။ ဤအရာများဖြင့် အသက်ရှင်ရန်မှာ ရက်စက်သည် မဟုတ်လော။ ၎င်းတို့ လုပ်ဆောင်ကြသည့်အတိုင်း အမှုအရာများကို လက်သီးဖြင့် ကိုင်တွယ်ခြင်းသည် အကျိုးတရားတစ်ခုခု ရှိ၏။ လူများစွာက ၎င်းတို့ကို ကြောက်ကြသည်။ ယင်းက ၎င်းတို့အတွက် လမ်းရှင်းသွားစေသည်။ သို့သော် စိတ်မြန်လက်မြန်လုပ်ခြင်းနှင့် မလိုမုန်းထားသော စိတ်သဘောထားတစ်ခုဖြင့် အသက်ရှင်ကြသည်ကို ထောက်သော် ထိုသို့သောလူများသည် သမ္မာတရားကို လက်ခံနိုင်သလော။ ၎င်းတို့ အမှန်တကယ် နောင်တရနိုင်သလော။ ယင်းမှာ ဖြစ်နိုင်မည်မဟုတ်ပေ။ အဘယ့်ကြောင့်ဆိုသော် ၎င်းတို့သည် စာတန်ဆန်သော အတွေးအခေါ်များနှင့် ခွန်အား အသုံးပြုခြင်းကို ထောက်ခံသောကြောင့် ဖြစ်သည်။ ၎င်းတို့သည် စာတန်ဆန်သော အတွေးအခေါ်များနှင့် ခွန်အား အသုံးပြုခြင်းအားဖြင့်သာ အသက်ရှင်ကြသည်။ ၎င်းတို့သည် မိမိတို့ ကြိုက်သည့်မည်သည့်အရာကိုမဆို လုပ်ဆောင်လျက်၊ အကြောင်းမဲ့ ဒေါသတကြီး လျှောက်ရမ်းနိုင်ရန်အလို့ငှာ လူတိုင်းကို ၎င်းတို့အား နာခံစေပြီး ကြောက်ရွံ့စေကြသည်။ ၎င်းတို့ကို စိုးရိမ်ပူပန်စေသည်မှာ မကောင်းသည့် နာမည်ဂုဏ်သတင်းတစ်ခု ရှိခြင်းမဟုတ်ဘဲ ဆိုးယုတ်သည့် နာမည်ဂုဏ်သတင်းတစ်ခု မရှိခြင်းဖြစ်သည်။ ယင်းမှာ ၎င်းတို့၏ စည်းမျဉ်းဖြစ်သည်။ ဤကဲ့သို့ ၎င်းတို့၏ ရည်မှန်းချက်ကို ၎င်းတို့ ပြီးမြောက်သည်နှင့်တစ်ပြိုင်နက် ၎င်းတို့က “ငါသည် ဘုရားအိမ်တော်နှင့် ဤအဖွဲ့များထဲတွင် ခိုင်ခိုင်မာမာ ရပ်တည်နိုင်လေပြီ။ လူတိုင်းက ငါ့ကို ကြောက်ရွံ့ကြသည်။ မည်သူကမျှ ငါ့ကို ထိဝံ့ကြမည်မဟုတ်။ ၎င်းတို့အားလုံးက ငါ့အပေါ် လေးစားလိုက်နာကြသည်”ဟု တွေးလေသည်။ ၎င်းတို့ အနိုင်ရပြီဟု ယုံကြည်ကြသည်။ ၎င်းတို့ကို မည်သူကမျှ သွားထိဝံ့မည် မဟုတ်သည်မှာ အမှန်တကယ် ဟုတ်သလော။ ၎င်းတို့ကို မထိဝံ့ခြင်းက အပြင်ပန်းဖြစ်သည်။ ထိုသို့သော လူများကို လူတိုင်းက မိမိတို့၏ စိတ်နှလုံး အတွင်းနက်နက်တွင် မည်သို့ ရှုမြင်ကြသနည်း။ ထိုအရာနှင့်ပတ်သက်၍ သံသယရှိစရာမလိုပေ။ ၎င်းတို့က ထိုသူတို့ကို စိတ်ကုန်သည်၊ စက်ဆုပ်သည်၊ မုန်းတီးသည်၊ ရွံနေကြပြီး ရှောင်ရှားကြလေသည်။ ထိုသို့သော လူတစ်ဦးကို သင်တို့ ဆက်ဆံရန် လိုလားပါသလော။ (မဆက်ဆံလိုပါ။) အဘယ်ကြောင့် မဆက်ဆံလိုသနည်း။ ၎င်းတို့သည် သင့်ကို ညှဉ်းဆဲရန် နည်းလမ်းများ အမြဲ စဉ်းစားနေကြပေမည်။ ထိုအရာကို သင် ခံနိုင်မည်လော။ တစ်ခါတစ်ရံ သင့်ကို ခွန်အားဖြင့် ခြိမ်းခြောက်ခြင်းအစား သင့်ကို စိတ်ရှုပ်ထွေးစေပြီးနောက် ခြိမ်းခြောက်ရန် နည်းလမ်းအချို့ကို ၎င်းတို့ အသုံးပြုကြလိမ့်မည်။ လူအချို့သည် ခြိမ်းခြောက်မှုကို မခံနိုင်ကြသောကြောင့် အသနားခံကာ စာတန်ကို အရှုံးပေးကြသည်။ ဆိုးယုတ်သော လူများသည် လိုအပ်သည့် မည်သည့်နည်းဖြင့်မဆို စကားပြောကာ ပြုမူကြသည်။ တွန့်ဆုတ်ပြီး ကြောက်တတ်သောသူများသည် ၎င်းတို့ထံ အရှုံးပေးကြပြီးနောက် စကားနှင့် လုပ်ရပ်များတွင် ၎င်းတို့နောက်လိုက်ကြသည်။ ၎င်းတို့သည် ဆိုးယုတ်သော လူ၏ ကြံရာပါများဖြစ်သည်၊ မဟုတ်ဘူးလော။ ထိုသို့သော ဆိုးယုတ်သည့်လူတစ်ဦးကို သင်တို့ မြင်သည့်အခါ မည်သည့်အရာကို လုပ်ဆောင်ကြလိမ့်မည်နည်း။ ပထမဆုံး မကြောက်နှင့်။ ၎င်းတို့ကို ကိုင်တွယ်ဖြေရှင်းပြီး ဖော်ထုတ်ရမည့် နည်းလမ်းတစ်ခု သင် ရှာဖွေရမည်။ ၎င်းတို့ကို တိုင်ကြားရန် ဘုရားသခင်ကို အမှန်တကယ် ယုံကြည်သည့် ညီအစ်ကို မောင်နှမများနှင့်လည်း သင် လက်တွဲနိုင်သည်။ အကြောက်တရားက အသုံးမဝင်ပေ။ ၎င်းတို့ကို သင် ကြောက်လေ၊ ၎င်းတို့က သင့်ကို အနိုင်ကျင့်ပြီး နှောင့်ယှက်လေဖြစ်လိမ့်မည်။ ဆိုးယုတ်သောသူကို တိုင်ကြားရန် လက်တွဲခြင်းသည် ၎င်းတို့ကို ကြောက်စေကာ အရှက်ရစေရန် တစ်ခုတည်းသော နည်းလမ်းဖြစ်သည်။ သင်သည် အလွန် ကြောက်လန့်ပြီး ဉာဏ်ပညာ ကင်းမဲ့လျှင် ထိုဆိုးယုတ်သောသူ၏ အနာတရဖြစ်စေခြင်းကို ခံရဖို့ သေချာသည်။ လူတို့၏ ယုံကြည်ခြင်းက သေးငယ်လှပါတကား၊ သနားစဖွယ်ကောင်းလှပါတကား။ စင်စစ်အားဖြင့် ဆိုးယုတ်သော လူတစ်ဦးသည် ပုံအောလုပ်ဆောင်လျှင် ထိုသူသည် လူတို့ကို မည်သည့်အရာ လုပ်ဆောင်နိုင်သနည်း။ မိမိတို့၏ လက်သီးများကို သာမန်ကာလျှံကာ ဝှေ့ယမ်းကာ တစ်စုံတစ်ဦးကို သေသည်ထိ ထိုးဝံ့ကြမည်လော။ ယခု ငါတို့သည် ဥပဒေစိုးမိုးသော လူ့အဖွဲ့အစည်းတစ်ခုတွင် ရှိကြသည်။ ၎င်းတို့ လုပ်ဝံ့ကြမည်မဟုတ်။ ထို့အပြင် အလွန်ဆိုးယုတ် ရက်စက်သောသူများမှာ သေးငယ်သည့်၊ သီးခြားလူနည်းစုသာ ဖြစ်သည်။ လူတို့ကို အနိုင်ကျင့်ကာ အသင်းတော်ကို လုံးဝ ထင်ရာစိုင်းမည်ဆိုလျှင် လိုအပ်သမျှမှာ ထိုသူတို့ကို တိုင်ကြားပြီး ဖော်ထုတ်ရန် လူနှစ်ဦး သို့မဟုတ် သုံးဦး လက်တွဲဖို့ ဖြစ်သည်။ ယင်းက ထိုသူတို့ကို ဖြေရှင်းပြီးသားသွားမည်ဖြစ်သည်။ ထိုသို့ဖြစ်သည် မဟုတ်လော။ ဘုရားသခင်ရွေးချယ်ထားသော အနည်းငယ်သော လူတို့သည် တစ်စိတ်တစ်ဝမ်းတည်းဖြစ်လျှင် ဆိုးယုတ်သော သူတစ်ဦးကို လွယ်ကူစွာ တာဝန်ယူနိုင်သည်။ ဘုရားသခင်က ဖြောင့်မတ်ကြောင်း၊ အနန္တတန်ခိုးရှိကြောင်း၊ သူသည် ဆိုးယုတ်သော လူတို့ကို စက်ဆုပ်ကာ သူ၏ ရွေးချယ်ထားသောလူတို့ကို ထောက်ပံ့ကြောင်း သင် ယုံကြည်ရမည်။ တစ်စုံတစ်ဦးတွင် ယုံကြည်ခြင်းရှိသရွေ့ ဆိုးယုတ်သော လူတစ်ဦးကို မကြောက်သင့်ပေ။ အခြားသူများနှင့် ၎င်းတို့ လက်တွဲနိုင်လျှင် ဉာဏ်ပညာနှင့် နည်းဗျူဟာ အနည်းငယ်ဖြင့်၊ ဆိုးယုတ်သော လူသည် အလိုအလျောက် အလျှော့ပေးသွားလိမ့်မည်။ သင်သည် ဘုရားသခင်ကို အမှန်တကယ် ယုံကြည်ခြင်းမရှိဘဲ ဆိုးယုတ်သော လူကို ကြောက်ကာ သင့်ကို ချုပ်ကိုင်နိုင်ကာ သင်၏ ကံကြမ္မာကို ထိန်းချုပ်နိုင်သည်ဟု ယုံကြည်လျှင် သင် ဇာတ်သိမ်းပြီဖြစ်သည်။ သင့်ထံတွင် သက်သေခံချက်ရှိမည်မဟုတ်၊ ပူဇော်ဆက်ကပ်စရာ ဘာမျှရှိမည် မဟုတ်သကဲ့သို့ အကြောက်ကြီးသော၊ ယုတ်နိမ့်သည့်ဘဝတစ်ခုကို အသက်ရှင်ရလိမ့်မည်။ ထိုသို့သော အခြေအနေတစ်ခုတွင် မည်သည့်အရာကို လုပ်ဆောင်ရမည်နည်း။ လူအချို့သည် ၎င်းတို့၏ သေးနုပ်သော ကလိမ်ကကျစ်အပြုအမူဖြင့် အသက်ရှင်ကြပြီး “ဘုရားသခင် အဘယ်မှာရှိသည်ကို ငါ မသိသလို အထက်က ဤကိစ္စရပ်ကို သိမသိ ငါ မသေချာပါ။ တိုင်ကြားချက်တစ်ခု ငါ ပြုလုပ်ပြီး ဆိုးယုတ်သောလူက သိသွားလျှင် ထိုအတွက် သာ၍ ငါ့ကို ညှဉ်းဆဲကြမည် မဟုတ်လော”ဟု တွေးကြသည်။ ထိုအကြောင်းကို တွေးလေ၊ ၎င်းတို့ ကြောက်လန့်လေဖြစ်ပြီး ရှောင်ရှားကာ စားပွဲအောက်တွင် ဝင်ပုန်းချင်ကြသည်။ ထိုသို့ လုပ်ဆောင်သော တစ်စုံတစ်ဦးသည် သမ္မာတရားကို လက်တွေ့လုပ်ဆောင်ပြီး စည်းမျဉ်းများကို ထိန်းသိမ်းသေးသလော။ (မထိန်းသိမ်းပါ။) ၎င်းတို့သည် အကြောက်ကြီးသည့် သေးနုပ်သော လူများဖြစ်သည် မဟုတ်လော။ ဤသည်မှာ လူအများစု ဖြစ်သည့်ပုံစံဖြစ်သည်။ လွန်ခဲ့သောတစ်ချိန်က လူအချို့ကို ညှဉ်းဆဲသည့် အန္တိခရစ်တစ်ဦး ရှိခဲ့သည်။ ထိုလူများသည် မိမိတို့ကိုယ်ကို အညှဉ်းဆဲခံစေရလောက်အောင် အကြောက်ကြီးခဲ့ကြသည်။ ညှဉ်းဆဲခံရခြင်းသည် ကောင်းသည့်အရာတစ်ခုလော၊ မကောင်းသည့်အရာတစ်ခုလော။ လူ၏ ရှုထောင့်အမြင်မှကြည့်လျှင် မကောင်းသည့်အရာတစ်ခု ဖြစ်သည်။ မတရားခံရခြင်း၊ နာကျင်မှုဝေဒနာ ခံရခြင်းကို ဆိုလိုသည်။ သို့ရာတွင် ထိုအရာမှ သင်ခန်းစာတစ်ခု ယူနိုင်ပြီး အကျိုးရရှိခံစားနိုင်ကာ ယင်းမှာ မကောင်းသည့်အရာတစ်ခု မဟုတ်ပေ။ ကောင်းသည့်အရာတစ်ခု ဖြစ်သည်။ သို့သော် ဉာဏ်ပညာမဲ့ပြီး ဒူးမခိုင်သည့် လူအချို့ရှိသည်။ တစ်စုံတစ်ဦးက ၎င်းတို့ကို ညှဉ်းဆဲပြီး အနိုင်ကျင့်သည့်အခါ ၎င်းတို့ မှန်နေလျှင်ပင် အတိုက်အခံမလုပ်ကြပေ။ ထိုလူက အယောင်ဆောင် ခေါင်းဆောင်တစ်ဦး၊ အန္တိခရစ်တစ်ဦးဖြစ်သည်ကို ၎င်းတို့ သိကြသော်လည်း မတိုင်ကြားကြသကဲ့သို့ သူ့ကို ခုခံချေပကာ မဖော်ထုတ်ဝံ့ကြချေ။ အကြောက်ကြီးသည့် အပေါစားလူပါတကား။ တစ်စုံတစ်ဦးသည် ထိုသို့သော ကိစ္စများနှင့် ပတ်သက်လာသည့်အခါ ဘောင်ခတ်ခံရနိုင်လျှင် ၎င်းတို့သည် အလွန်သေးငယ်သည့် ဝိညာဉ်ရင့်ကျက်မှုနှင့် သနားဖွယ်ကောင်းသော ယုံကြည်ခြင်းရှိသည်ကို ပြပေသည်။ ဘုရားသခင်ကို မှီခိုရန် ၎င်းတို့ မသိကြသကဲ့သို့ အသင်းတော်၏ အလုပ်ကို ထိန်းသိမ်းရန် မစဉ်းစားကြချေ။ ဘုရားသခင်၏ ရည်ရွယ်ချက်များကို ၎င်းတို့ နားမလည်ကြပေ။ ဘုရားသခင် ရွေးချယ်ထားသော လူတို့သည် ဆိုးယုတ်သည့် လူများနှင့် အန္တိခရစ်များကို ဆန့်ကျင်ရပ်တည်ခွင့်ရှိသည်။ ထိုသို့ လုပ်ဆောင်ခြင်းကို ဘုရားသခင်က ထောက်ခံပြီး ကောင်းချီးပေး၏။ စာတန်ကို သင် စစ်ဆင်နွှဲခြင်း မရှိသကဲ့သို့ မအောင်မြင်သည်မှာ သနားဖွယ်ဖြစ်သည် မဟုတ်လော။ ထိုလူသည် သိသိသာသာပင် မကောင်းမှုပြုသူတစ်ဦး၊ အပျက်သဘောဆောင်သော အင်အားစုတစ်ခု ဖြစ်သည်။ သူသည် စာတန်၊ နတ်ဆိုးတစ်ဦးဖြစ်သည်။ သူသည် ညစ်ညူးသည့်၊ ဝိညာဉ်ဆိုးတစ်ဦး ဖြစ်သည်။ သို့တိုင် သူ၏ ညှဉ်းဆဲခြင်းကို သင် ခံရသည်။ သင်သာ မဟုတ်၊ ညှဉ်းဆဲခံနေရသည့် အခြားသောသူများစွာလည်း ရှိသည်။ ယင်းမှာ အကြောက်ကြီးခြင်း မဟုတ်လော။ သူ့ကို ဆန့်ကျင်တိုက်ခိုက်ရန် အဘယ်ကြောင့် သင်တို့ လက်များမတွဲနိုင်ရသနည်း။ သင်တို့ အသိဉာဏ်နှင့် ဉာဏ်ပညာ ကင်းမဲ့လိုက်လေခြင်းပါတကား။ ထိုလူ၏ အပြုအမူကို စိတ်ဖြာလေ့လာဆွေးနွေးရန် သမ္မာတရားကို နားလည်သည့် ပိုင်းခြားသိမြင်တတ်သော လူအနည်းငယ်ကို ရှာလော့။ ဤအရာကို လုပ်ဆောင်လော့။ ပြီးလျှင် ဘုရားသခင် ရွေးချယ်ထားသော လူအများစုက အမှုအရာများကို အရှိအတိုင်း မြင်နိုင်ကြလိမ့်မည်ဖြစ်ပြီး ထရပ်နိုင်ကြလိမ့်မည်။ ထိုအခါ ပြဿနာကို ဖြေရှင်းရန် လွယ်ကူသွားမည် မဟုတ်လော။ နောက်ထပ် ထိုသို့သော ကိစ္စတစ်ခုကို သင် ကြုံရသည့်အခါ သင် ထရပ်ပြီး အန္တိခရစ်များနှင့် တိုက်ခိုက်နိုင်လိမ့်မည်လော။ (တိုက်ခိုက်နိုင်ပါမည်။) အန္တိခရစ် မည်မျှကို သင် ကိုင်တွယ်ပြီး တာဝန်ယူနိုင်သည်ကို ငါ မြင်ချင်သည်။ ယင်းမှာ အောင်မြင်သောသူများ၏ သက်သေခံချက်ဖြစ်သည်။ ယခု သင် လုပ်နိုင်သည်ဟု သင် ဆိုသော်လည်း အမှန်တကယ် ဖြစ်ပျက်သည့်အခါ စည်းမျဉ်းများကို သင် ထိန်းသိမ်းနိုင်လိမ့်မည်လော။ သင့်အနေဖြင့် တစ်ဖန် အလွန်ကြောက်လန့်သည်မှာ စားပွဲအောက်တွင် အကာအကွယ်ယူနေမိမည်မှာ ဖြစ်ကောင်းဖြစ်နိုင်သည်။ ၎င်းတို့အပေါ် အမှုအရာများ ဖြစ်ပျက်သည့်အခါတွင် သမ္မာတရားကို နားမလည်သည့် ထိုလူများသည် သနားစဖွယ်ကောင်းသော၊ စိတ်ပျက်ဖွယ် ပုံပန်းကို ကူးပြောင်းသွားသည်။ မြင်ရသည်မှာ နာကျင်စရာကောင်းလှပါတကား။ သနားစရာကောင်းလိုက်လေခြင်း။ ညှဉ်းဆဲခံရသည့်အခါ မည်သည့်အရာကိုမျှ ၎င်းတို့ မပြောဝံ့ကြသကဲ့သို့ နောက်ပိုင်းတွင် အကြောက်တရားက ၎င်းတို့၌ စွဲကျန်ရစ်လေသည်။ ၎င်းတို့ အလွန်တရာ ကြောက်လန့်ကြသည်။ ဆိုးယုတ်သောလူတစ်ဦးကို မြင်သည့်အခါ ခွဲပင်မခွဲခြားနိုင်သည့် လူတစ်ဦးသည် ဝိညာဉ်ရင့်ကျက်မှု သေးငယ်လှပေသည်။ မည်သည့် သမ္မာတရားကိုမျှ ၎င်းတို့ လုံးဝ နားမလည်ကြပေ။ ၎င်းတို့ သနားစရာကောင်းသည် မဟုတ်လော။ ဆိုးယုတ်သော လူတို့သည် လက်သီးဖြင့် အသက်ရှင်ကြသည်။ ၎င်းတို့သည် လူတို့ကို ဖိနှိပ်ခြင်း၊ လူကောင်းကို အနိုင်ကျင့်ခြင်းနှင့် အခြားသူများကို ထိခိုက်ပြီးမှ အကျိုးအမြတ်ခံစားခြင်းတို့အားဖြင့် အသက်ရှင်ကြသည်။ ၎င်းတို့သည် အခြားသူတို့အား မိမိတို့ကို ကြောက်စေလျက်၊ မျက်နှာလိုမျက်နှာရလုပ်စေကာ ၎င်းတို့ကို လက်ဆောင်ပဏ္ဏာများ ဆက်သစေလျက် ၎င်းတို့၏ မလိုမုန်းထားသော သဘာဝနှင့် ရက်စက်သော စိတ်သဘောထားများဖြင့် အသက်ရှင်ကြသည်။ ထိုသို့ အသက်ရှင်ခြင်းက ကောင်းသောအရာတစ်ခု ဖြစ်သည်ဟု ၎င်းတို့ ထင်ကြသည်။ ၎င်းတို့သည် လူဆိုးဓားပြခေါင်းဆောင် ဖြစ်သည် မဟုတ်လော။ ၎င်းတို့သည် တောပုန်းများနှင့် ဓားပြများဖြစ်သည် မဟုတ်လော။ သင်တို့သည် ဆိုးယုတ်သော လူများမဟုတ်သော်လည်း ထိုသို့သော အခြေအနေများ ရှိကြသလော။ သင်သည်လည်း ထိုသို့သောအရာများအားဖြင့် အသက်ရှင်နေထိုင်သည် မဟုတ်လော။ သင်တို့ထဲမှ အချို့သည် တစ်စုံတစ်ဦးနှင့် တွဲဖက်ရပြီး ထိုသူ ငယ်ရွယ်သည်ကို မြင်သည့်အခါ “မည်သည့်အရာကိုမျှ သင် နားမလည်ပါ။ သင့်ကို ငါ အနိုင်ကျင့်၍ရပြီး ထိုအရာနှင့်ပတ်သက်၍ သင် မည်သည့်အရာမျှ မလုပ်နိုင်ပါ။ ငါသည် သင့်ထက် သန်မာပြီး အားသာသည်၊ သင့်ထက် အကောင်ပိုကြီးပြီး ငါ့လက်သီးများက ထိချက်ပိုပြင်းသည်။ ထို့ကြောင့် သင့်ကို ငါ အနိုင်ကျင့်၍ရသည်”ဟု တွေးလေသည်။ ယင်းက မည်သည့်အရာဖြင့် အသက်ရှင်ခြင်း ဖြစ်သနည်း။ လက်သီးဖြင့် အသက်ရှင်ခြင်း ဖြစ်သည်။ ရက်စက်သော သဘောထားဖြင့် အသက်ရှင်ခြင်းနှင့် ပြုမူဆောင်ရွက်ခြင်း ဖြစ်သည်။ မာယာကင်းသောလူတစ်ဦးကို တွေ့သည့်အခါ ၎င်းတို့က အနိုင်ကျင့်ကြပြီး ရှိန်လောက်သော လူတစ်ဦးကို တွေ့သည့်အခါ ပုန်းကြသည်။ အားနည်းသူကို အနိုင်ကျင့်အမြတ်ထုတ်ကြပြီး သန်မာသူကို ကြောက်ကြသည်။ ဆိုးယုတ်သော လူအချို့သည် လူတို့က ၎င်းတို့အား ရှောင်ရှားနေကြသည်ကို မြင်သည့်အခါ ကိုယ်ထီးတည်းဖြစ်မည်ကို ကြောက်ကြသောကြောင့် ပါဝင်ပတ်သက်ပြီး မိတ်ဖွဲ့ရန် မာယာကင်းသည့်၊ အကြောက်ကြီးသော လူအနည်းငယ်ကို ရွေးကြသည်။ ထိုသို့ဖြင့် ၎င်းတို့၏ တန်ခိုးအာဏာကို တိုးစေပြီးနောက်တွင် လူကောင်းများကို ညှဉ်းဆဲရာတွင်၊ သမ္မာတရားလိုက်စားသောလူများကို တိုက်ခိုက်ခြင်းနှင့် ၎င်းတို့ကို မကျေနပ်သည့် သို့မဟုတ် အမိန့်မနာခံသော လူတိုင်းကို ညှဉ်းဆဲခြင်းတွင် ထိုမာယာကင်းသည့်၊ အကြောက်ကြီးသောလူများကို အသုံးပြုကြသည်။ ဤအရာတွင် ဆိုးယုတ်သောလူတစ်ဦးသည် မာယာကင်းသော လူအနည်းငယ်နှင့် မိတ်ဖွဲ့ခြင်း၌ အကြံနှင့် ရည်ရွယ်ချက်ရှိသည်မှာ သိသာထင်ရှားပေသည်။ အကျဉ်းချုပ်အနေဖြင့် သင်သည် သမ္မာတရားကို လက်မခံနိုင်လျှင် သို့မဟုတ် သင်၏ အပြုအမူများနှင့် လုပ်ရပ်များတွင် သင့်အနေဖြင့် မကောင်းမှု ကျူးလွန်နေခြင်း ရှိမရှိ သို့မဟုတ် ကောင်းသောအရာ လုပ်ဆောင်နေခြင်း ရှိမရှိဟူသည်ကို မသုံးသပ်နိုင်လျှင် သင် လူကောင်းတစ်ဦးဖြစ်စေ၊ လူဆိုးတစ်ဦးဖြစ်စေ၊ ဘုရားသခင်ကို နှစ်ပေါင်းမည်မျှ သင် ယုံကြည်ခဲ့သည်ဖြစ်စေ စစ်မှန်သည့် နောင်တရနိုင်စွမ်း ရှိမည် မဟုတ်ပေ။ သင်သည် ရက်စက်သော စိတ်သဘောထားတစ်ခုရှိသည့် တစ်စုံတစ်ဦး ဖြစ်ကောင်းဖြစ်မည်မဟုတ်။ သင်သည် စာတန်ဆန်သော အတွေးအခေါ်များဖြင့်သာ အသက်ရှင်နေခြင်း ဖြစ်နိုင်သည်။ မကောင်းမှုကို သင် လုပ်ဆောင်ခြင်း မရှိနိုင်သော်လည်း သို့မဟုတ် ကောင်းသော လုပ်ဆောင်ချက်အနည်းငယ် သင် ရှိထားနိုင်သော်လည်း သင်သည် သမ္မာတရားဖြင့် အသက်ရှင်မနေသေးပေ။ သမ္မာတရားနှင့် ဘာမျှ ပတ်သက်ခြင်းမရှိသည့်အရာများဖြင့် သင် အသက်ရှင်နေခြင်း ဖြစ်သည်။ အကျဉ်းချုပ်အနေဖြင့် သင့်ထံတွင် ဖောက်ပြန်ပျက်စီးသော စာတန်ဆန်သည့် စိတ်သဘောထား ရှိသရွေ့ ဘုရားသခင်ကို နှစ်ပေါင်းမည်မျှ သင် ယုံကြည်ပြီးသည်ဖြစ်စေ၊ သမ္မာတရားနှင့် လုံးဝ ပတ်သက်ခြင်းမရှိသည့် အရာများဖြင့် သင် အသက်ရှင်နေခြင်း ဖြစ်ကောင်းဖြစ်နိုင်သည်။ ဤအရာများက လက်ဆုပ်လက်ကိုင်ပြ၍ ရကောင်းရနိုင်သည်၊ သို့မဟုတ် လက်ဆုပ်လက်ကိုင်ပြ၍မရ ဖြစ်နိုင်သည်။ ယင်းတို့ကို သင် သတိပြုမိကောင်းပြုမိနိုင်သည်။ သို့မဟုတ် ယင်းတို့ကို လုံးဝ သတိပြုမိခြင်း မရှိကောင်းမရှိနိုင်ပေ။ ထိုအရာများက အပြင်မှ လာကောင်းလာနိုင်သည် သို့မဟုတ် သင်၏ စိတ်သဘောထားတွင် နက်နက်၊ ခိုင်မာစွာ အမြစ်တွယ်သည့် အရာများ ဖြစ်ကောင်းဖြစ်နိုင်သည်။ မည်သို့ဆိုစေ ဤအရာတစ်ခုမျှသည် သမ္မာတရား မဟုတ်ပေ။ အားလုံးက ဖောက်ပြန်ပျက်စီးသော လူသားမျိုးနွယ်ကိုယ်တိုင်မှ ထွက်ပေါ်လာခြင်း ဖြစ်သည်။ သို့မဟုတ် တိကျစွာပြောရလျှင် ထိုအရာများသည် စာတန်၌ ၎င်းတို့၏ မူလဇာစ်မြစ်များ ရှိကြသည်။ ထို့ကြောင့် လူတို့သည် ဤစာတန်ဆန်သောအရာများဖြင့် အသက်ရှင်ကြသည့်အခါ မည်သည့် လမ်းပေါ်တွင် ၎င်းတို့ အတိအကျ ရှိကြသနည်း။ ဘုရားသခင်၏ လမ်းခရီးကို လိုက်နေကြသလော။ သေချာပေါက်မဟုတ်ပေ။ တစ်စုံတစ်ဦးသည် မိမိ၏ လုပ်ရပ်များနှင့် အပြုအမူများတွင် သမ္မာတရားကို လက်တွေ့လုပ်ဆောင်ခြင်းမရှိလျှင်၊ အမှန်အတိုင်းဆိုရလျှင် ဖန်ဆင်းခံတစ်ဦး၏ တာဝန်ကို ၎င်းတို့ ထမ်းဆောင်နေကြခြင်း မဟုတ်ပေ။ အပြင်ပန်းတွင် တာဝန်တစ်ခုကို ၎င်းတို့ ထမ်းဆောင်ကောင်း ထမ်းဆောင်နေနိုင်သော်လည်း ယင်းနှင့် တာဝန်ထမ်းဆောင်ခြင်းအတွက် စံနှုန်းတို့ကြား အလှမ်းဝေးမှုတစ်ခုခု ရှိသည်။ အဓိကအနေဖြင့် ထိုအရာသည် ၎င်းတို့၏ ကြံရွယ်ချက်နှင့် အပေးအယူလုပ်ခြင်းတို့ဖြင့် ရောနှောနေပေသည်။ ၎င်းတို့သည် တာဝန်တစ်ခုကို ထမ်းဆောင်ကောင်း ထမ်းဆောင်နေနိုင်သော်လည်း သစ္စာစောင့်သိခြင်း သို့မဟုတ် စည်းမျဉ်းနှင့်အညီ လုပ်ဆောင်ခြင်းမရှိသကဲ့သို့ ထိုသို့ လုပ်ဆောင်ခြင်းက လက်တွေ့ကျသော ရလဒ်များကို သေချာပေါက် မဖြစ်ထွန်းစေပေ။ ဤအရာက ၎င်းတို့၏ တာဝန်ကို ထမ်းဆောင်ရာတွင် ၎င်းတို့သည် သမ္မာတရားနှင့် မပတ်သက်သည့် အရာများစွာကို အမှန်တကယ် လုပ်ဆောင်နေခဲ့ကြသည်ကို သက်သေပြပေသည်။ ထိုအရာများထဲမှ မည်သည့်အရာကမျှ သမ္မာတရား စည်းမျဉ်းများနှင့် မသက်ဆိုင်ပေ။ ထိုအရာများသည် ထိုလူ၏ ကိုယ်ပိုင် စိတ်ကူးများနှင့် နှစ်သက်မှုများအတိုင်း လုပ်ဆောင်ထားသည့် အရာများသာ ဖြစ်သည်။ ထိုသို့ တာဝန်တစ်ခုကို ထမ်းဆောင်ခြင်းက ဘုရားသခင်၏ အသိအမှတ်ပြုခြင်းကို အဘယ်သို့ ရရှိနိုင်မည်နည်း။

ဤအခြေအနေများနှင့်ပတ်သက်၍ ယင်းတို့၏ သွင်ပြင်လက္ခဏာများအားလုံးဖြင့် ငါတို့ မိတ်သဟာယပြုနေကြပြီးဖြစ်သည်။ ယခုတွင် မည်သည့်အရာဖြင့် သင်တို့ အသက်ရှင်ကြသည်ကို အကဲဖြတ်နိုင်ကြပြီလော။ သင်တို့၏ တာဝန်ကို ထမ်းဆောင်ရာတွင်ဖြစ်စေ၊ သင်တို့၏ နေ့စဉ်အသက်တာတွင်ဖြစ်စေ အချိန်အများစုတွင် သမ္မာတရားဖြင့် သင်တို့ အသက်ရှင်ကြသလော။ (အသက်မရှင်ကြပါ။) ငါတို့၏ မိတ်သဟာယတွင် ငါသည် သင်တို့၏ ရိုးတွင်းခြင်ဆီထိတိုင် သင်တို့ကို အမြဲ ဖော်ထုတ်နေပြီး အမည်းစက်ထင်သော ဘဝများကို သင်တို့ အသက်ရှင်နေခဲ့ကြသည်ဟု သင်တို့ ခံစားနေရသည်။ သင်၏ ယုံကြည်စိတ်ချမှု သင် ဆုံးရှုံးသွားပြီဖြစ်သည်။ သင်သည် သိပ်စွဲမက်ဖွယ် မကောင်းတော့ပေ။ ပြီးလျှင် သင် ဖွင့်ဟရန် အခက်တွေ့သည့် အရာများစွာရှိသည်။ ကောင်းချီးခံစားရခြင်း သို့မဟုတ် အနာဂတ်တွင် ကောင်းမွန်သော ခရီးပန်းတိုင်တစ်ခုဆီသို့ ရောက်လာခြင်းတွင် သင် သိပ်မှန်ကန်သင့်တော်သည်ဟု မခံစားရတော့ပေ။ ယင်းနှင့်ပတ်သက်၍ မည်သည့်အရာ လုပ်ဆောင်ရမည်နည်း။ သင် ဖြစ်ခဲ့သည့်အတိုင်း သင့်ကို ဖော်ထုတ်ရန်မှာ ကောင်းသောအရာတစ်ခု ဖြစ်သလော။ (ကောင်းသောအရာတစ်ခု ဖြစ်ပါသည်။) သို့ဆိုလျှင် သင်၏ ရိုးတွင်းခြင်ဆီထိတိုင် သင့်ကို ဖော်ထုတ်ခြင်း၏ ရည်ရွယ်ချက်မှာ အဘယ်နည်း။ လူတို့သည် ၎င်းတို့ အသက်ရှိနေကြသည့် အခြေအနေမျိုးများ၊ မည်သည့် အခြေအနေများတွင် ၎င်းတို့ အသက်ရှင်နေသည်ဟူသည်တို့အပေါ် ရှင်းလင်းသော အသိရှိရမည်။ ၎င်းတို့ လျှောက်လှမ်းနေသည်မှာ မည်သည့်လမ်းဖြစ်သည်၊ ၎င်းတို့၏ အသက်ရှင်နေထိုင်သည့်ပုံစံက မည်သည့်အရာဖြစ်သည်၊ ၎င်းတို့တွင် မည်သည့် မူမမှန်သော အပြုအမူများရှိကြသည်၊ မည်သည့် သင့်တင့်လျောက်ပတ်မှုမရှိသော အရာများကို ၎င်းတို့ လုပ်ဆောင်မိသည်၊ ၎င်းတို့ အသက်ရှင်သည့်အတိုင်း အသက်ရှင်ရင်း၊ သမ္မာတရားကို ရရှိနိုင်ပြီး ဘုရားသခင်ရှေ့သို့ လာနိုင်ကြခြင်း ရှိမရှိဟူသည်တို့ကို သိသည့် ရှင်းလင်းသော အသိရှိရမည်။ ဤသည်တို့မှာ အရေးအကြီးဆုံးသော အရာများဖြစ်သည်။ သင်က “ကျွန်ုပ် အသက်ရှင်ပုံနှင့်ပတ်သက်၍ ရှင်းလင်းသော အသိစိတ် ကျွန်ုပ်တွင်ရှိပါသည်။ ထိုအရာနှင့်ပတ်သက်၍ ကျွန်ုပ် နေမထိထိုင်မထိ မဖြစ် သို့မဟုတ် ဝမ်းမနည်းဖူးသကဲ့သို့ အနှစ်မဲ့မခံစားခဲ့ရဖူးပါ”ဟု ပြောကောင်းပြောနိုင်သည်။ သို့သော် ယင်းမှ မည်သည့်အရာ ဖြစ်လာသနည်း။ ဘုရားသခင်၏ မကျေမနပ်ဖြစ်ခြင်း ဖြစ်သည်။ သင်သည် သူ၏ လမ်းခရီးကို လိုက်လျှောက်နေခြင်း မရှိပေ။ သင် ရှိနေသည့် လမ်းသည် လူ့ဘဝ၏ မှန်ကန်သော လမ်းမဟုတ်၊ သင့်အတွက် ဘုရားသခင် ညွှန်ပြသော လမ်းမဟုတ်ပေ။ ထိုအစား သင်၏ ဖြစ်လိုသောဆန္ဒဖြင့် သင်၏ စိတ်ကူးများနှင့်အတူ သင် ရှာတွေ့ခဲ့သည့် လမ်းတစ်လျှောက် သင် သွားနေသည်။ သင်သည် ကျေနပ်အားရစွာ ပျားပန်းခပ်မျှ လှုပ်ရှားနေပြီး များစွာ အလုပ်များနေသော်လည်း အဆုံးတွင် သင်၏ ရလဒ်သည် မည်သည့်အရာ ဖြစ်လိမ့်မည်နည်း။ သင့်ကို ထိခိုက်စေပြီး ပျက်စီးခြင်းသို့ ပို့မည့်အရာမှာ သင်၏ ကြံရွယ်ချက်များနှင့် လိုအင်ဆန္ဒများအပြင် သင် လျှောက်သည့်လမ်းတို့ ဖြစ်လိမ့်မည်။ သင်၏ ဘုရားသခင်ကို ယုံကြည်မှုသည် အရေးနိမ့်ဖို့ သေချာသည်။ မိမိ၏ ဘုရားသခင်ကို ယုံကြည်မှု ဆုံးရှုံးမည်ဟူသည်မှာ မည်သည့်အရာကို ဆိုလိုသနည်း။ (၎င်းတို့တွင် ရလဒ်ရှိလိမ့်မည် မဟုတ်သည့်အကြောင်း ဖြစ်ပါသည်။) ယခု ထိုအရာကိုကြည့်ရမည်ဆိုလျှင် ထိုအရာသည် သမ္မာတရားကို သင် မရရှိခြင်း၏ အကျိုးဆက်တစ်ခု ဖြစ်လိမ့်မည်။ သင်သည် ဘုရားသခင်ကို နှစ်ချီ ယုံကြည်ပြီး ဖြစ်လိမ့်မည်ဖြစ်သော်လည်း သမ္မာတရား ရရှိခြင်းကို အာရုံစိုက်ခြင်းမရှိဘဲ ဖြစ်သောကြောင့် အကြောင်းရင်းတစ်ခုပြီးတစ်ခုအတွက် သင် ဖော်ထုတ်ခံရကာ ဖယ်ရှားရှင်းလင်းခံရမည့် နေ့ရောက်လာလိမ့်မည်။ ထိုအချိန်တွင် နောင်တအတွက် အလွန်နောက်ကျသွားလိမ့်မည်။ သင်က “ဤသည်မှာ ကျွန်ုပ်အတွက် ယုတ္တိတန်သော အသက်ရှင်နည်းတစ်ခုဖြစ်သည်။ ဤသို့ အသက်ရှင်ရသည်ကို ကျွန်ုပ် ယုံကြည်စိတ်ချမှုရှိပြီး စိတ်နှလုံးတွင် အတော်လေး ပြည့်ဝပြီး ကြွယ်ဝသည်”ဟု ပြောသည်။ သို့ဆိုလျှင် ယင်းက အထောက်အကူဖြစ်လိမ့်မည်လော။ ဘုရားသခင်ကို ယုံကြည်လက်ခံခြင်း လမ်းကြောင်းတွင် သင်လျှောက်သည့်ပုံစံနှင့် သင်အသက်ရှင်နေထိုင်သည့် ပုံစံတို့၏ မှန်ကန်ခြင်းနှင့် သင် အသက်ရှင်နေထိုင်သည့် အရာများက မှန်ကန်ခြင်း ရှိမရှိတို့သည် ရလဒ်များပေါ်တွင် မူတည်သည်။ ဆိုလိုသည်မှာ ယင်းတို့သည် သင့်အနေဖြင့် အဆုံး၌ သမ္မာတရားကို ရခြင်း ရှိမရှိ၊ သင်၌ စစ်မှန်သော သက်သေခံချက် ရှိမရှိ၊ သင်၏ အသက်စိတ်သဘောထား ပြောင်းလဲခြင်း ရှိမရှိနှင့် တန်ဖိုးရှိသော အသက်တာတွင် သင်အသက်ရှင်နေထိုင်ပြီးခြင်း ရှိမရှိတို့ပေါ်တွင် မူတည်လေသည်။ ဤရလဒ်များအားလုံးကို သင် စွမ်းဆောင်ရရှိပြီးဖြစ်လျှင် ဘုရားသခင်၏ အသိအမှတ်ပြုခြင်းနှင့် ဘုရားသခင် ရွေးချယ်ထားသူတို့နှင့်ဆိုင်သည့် ချီးကျူးခြင်းတို့ကို သင် ကြုံရလိမ့်မည်ဖြစ်သည်။ ယင်းက သင်သည် မှန်သည့်လမ်းပေါ်ရှိသည်ကို သက်သေပြပေသည်။ ထိုအပြုသဘောဆောင်သော ရလဒ်များကို သင် စွမ်းဆောင်ရရှိခြင်း မရှိသေးဘဲ မည်သည့် စစ်မှန်သော အတွေ့အကြုံဆိုင်ရာ သက်သေခံချက်မျှ မရှိသကဲ့သို့ သင်၏ အသက်စိတ်သဘောထားတွင် မည်သည့် အပြောင်းအလဲမျှ မရှိလျှင် ယင်းမှာ သင်သည် မှန်သည့်လမ်းပေါ်တွင် မရှိသည်ကို သက်သေပြသည်။ ထိုသို့ပြောသည့်အခါ ဤသည်မှာ နားလည်ရန် လွယ်သလော။ အကျဉ်းချုပ်ပြောရလျှင် သင် မည်သို့ အသက်ရှင်သည်ဖြစ်စေ၊ ဘဝတွင် သင် မည်မျှ ပြည့်စုံကုံလုံနိုင်သည်ဖြစ်စေ၊ ပြီးလျှင် အခြားသူများထံမှ မည်သည့် အသိအမှတ်ပြုခြင်းကို သင် ရရှိနိုင်သည်ဖြစ်စေ ယင်းမှာ ကိစ္စရပ်၏ အခရာ မဟုတ်။ သင်က “ကျွန်ုပ် အသက်ရှင်ပြီး ကျင့်ကြံပုံတွင် မွေ့လျော်စရာ များစွာရှိသည်။ ကျွန်ုပ်တွင် ကောင်းမွန်သည့် သုခ၊ ဂုဏ်ပြုခံရခြင်းနှင့်ဆိုင်သည့် ကောင်းမွန်သော ခံစားချက်တစ်ခု ရှိပြီး ထောက်ခံခြင်း ရှိသည်”ဟု ပြောသည်။ သင်သည် မိမိကိုယ်ကို လှည့်စားနေခြင်း မဟုတ်လော။ တစ်စုံတစ်ဦးက သင့်ကို “ရိုးသားသောလူတစ်ဦးဖြစ်ခြင်းကို သင် လက်တွေ့လုပ်ဆောင်ပြီးပြီလော။ ထိုလက်တွေ့လုပ်ဆောင်မှုတွင် မည်သည့်အရာသည် သင့်အတွက် စိန်ခေါ်မှုဖြစ်သနည်း။ မည်သည့် အခြေအနေများက သင့်ကို ရိုးသားသောလူတစ်ဦးဖြစ်ဖို့ အခက်တွေ့စေသနည်း။ ထိုအရာကို သင် တွေ့ကြုံပြီးဖြစ်လျှင် ထိုအကြောင်းကို အနည်းငယ် ပြောပါလော့။ သင့်တွင် ဘုရားသခင်ကို ချစ်ခြင်းနှင့်ဆိုင်သည့် သက်သေခံချက် ရှိသလော။ ဘုရားသခင်ကို ချစ်ခြင်းနှင့် ကျိုးနွံနာခံခြင်း အတွေ့အကြုံ သင့်တွင် ရှိသလော။ တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းတို့ကို လက်ခံပြီးနောက်တွင် သင်၏ စိတ်သဘောထား ပြောင်းလဲသည့် အတွေ့အကြုံ သင်၌ ရှိသလော။ ဘဝ၌ သင်၏ ကြီးထွားမှု လမ်းကြောင်းတစ်လျှောက်တွင် သင့်ဘဝကို စဉ်ဆက်မပြတ် ပြောင်းလဲစေပြီး ဘုရားသခင်က သင့်ကို ပြည့်မီရန် တောင်းဆိုသည့် သူ သင့်အတွက် ချမှတ်ထားသော ရည်မှန်းချက်ပန်းတိုင်နှင့် စဉ်ဆက်မပြတ် တိုး၍ နီးစေသော မည်သည့် အထူးတလည်ဖြစ်သည့် အမှုအရာများကို သင် တွေ့ကြုံပြီးပြီနည်း။” ဤအရာများအတွက် ရှင်းလင်းသည့် အဖြေများ မရှိလျှင်၊ သင် မသိလျှင် ထိုအရာက သင်သည် မှန်ကန်သည့်လမ်းပေါ်တွင် မရှိသည်ကို သက်သေပြပေသည်။ ယင်းမှာ အလွန်သိသာ၏။

အထက်က မိတ်သဟာယ စကားများသည် ရိုးရှင်းသော ပြောဆိုချက်များသာ ဖြစ်သည်။ အသေးစိတ် ဖော်ပြရှင်းလင်းခြင်း မလိုအပ်သည့် အရေးမပါသော အချက်အချို့ ရှိသည်။ ဥပမာအနေဖြင့် လူတို့က မိမိတို့၏ ဇွဲလုံ့လဖြင့်၊ သို့မဟုတ် မိမိတို့၏ စိတ်နှလုံး ကြင်နာမှုဖြင့် သို့မဟုတ် မိမိတို့၏ ဆင်းရဲဒုက္ခခံလိုစိတ်ဖြင့် သို့မဟုတ် မိမိတို့၏ အယူအဆများ၊ စိတ်ကူးများ စသည်တို့ဖြင့် အမှုအရာများကို လုပ်ဆောင်ခြင်းဖြစ်သည်။ ဤအရာများထဲမှ တစ်ခုမျှသည် သမ္မာတရားအားဖြင့် အသက်ရှင်သန်ခြင်း မဟုတ်ချေ။ ထိုအရာများအားလုံးသည် လူတို့က မိမိတို့၏ ဖြစ်လိုသောဆန္ဒ၊ မိမိတို့၏ ဖောက်ပြန်ပျက်စီးသော စိတ်သဘောထားများ၊ မိမိတို့၏ လူသား ကောင်းမြတ်မှုနှင့် စာတန်၏ အတွေးအခေါ်များဖြင့် အသက်ရှင်ကြသည့် ဖြစ်ရပ်များ ဖြစ်သည်။ ဤအရာအားလုံးက လူ၏ ဦးနှောက်မှလာပြီး နောက်ထပ်ပြောရလျှင် စာတန်ထံမှ လာသည်။ ဤအရာများဖြင့် အသက်ရှင်ခြင်းက ဘုရားသခင်ကို အမှန်တကယ် မကျေနပ်စေနိုင်ပေ။ ထိုအရာများက မည်မျှကောင်းမွန်သည်ဖြစ်စေ၊ ထိုအရာများကို သူ အလိုမရှိပေ။ အဘယ်ကြောင့်ဆိုသော် ယင်းမှာ သမ္မာတရားကို လက်တွေ့လုပ်ဆောင်ခြင်း မဟုတ်သောကြောင့် ဖြစ်သည်။ ဤအရာများဖြင့် အသက်ရှင်ခြင်းက စာတန်၏ အတွေးအခေါ်များနှင့် ဖောက်ပြန်ပျက်စီးသော စိတ်သဘောထားများဖြင့် အသက်ရှင်ခြင်းဖြစ်သည်။ ယင်းသည် ဘုရားသခင်ကို ဂုဏ်သရေပျက်စေခြင်းဖြစ်သည်။ စစ်မှန်သည့် သက်သေခံချက်မဟုတ်ပေ။ သင်က “ဤလုပ်ရပ်များသည် သမ္မာတရား စည်းမျဉ်းများနှင့် မကိုက်ညီသည့် သနားကြင်နာခြင်းသာဖြစ်သည်ကို ကျွန်ုပ် သိပါသည်။ ယင်းမှာ ကျွန်ုပ် လက်တွေ့လုပ်ဆောင်သင့်ပုံ မဟုတ်ပါ”ဟု ထိုသို့ ပြုမူဆောင်ရွက်ခြင်းက မှားသည်ဟု ခံစားလျက်၊ ပင်ကိုအားဖြင့် ထိုအရာအပေါ် စစ်မှန်သော သိနားလည်မှုဖြင့် ပြောမည်ဆိုလျှင် သင့်ထံတွင် အသိပညာရှိပေမည်။ သင်၏ ရှုထောင့်အမြင် ပြောင်းလဲသွားပေမည်။ ယင်းမှာ ဘုရားသခင် အလိုရှိသည့် ရလဒ်ဖြစ်သည်။ သင်၏ လွဲချော်မှုများက မည်သည့်နေရာတွင် တည်ရှိသည်ကို သင် သိရမည်။ သင်၏ ရှုထောင့်အမြင်ကို ပြောင်းပြီး သင်၏ အယူအဆများကို လက်လွှတ်ကာ သမ္မာတရားနှင့် ဘုရားသခင်၏ ရည်ရွယ်ချက်များကို သိနားလည်လာလော့။ သင် သိနားလည်ပြီးသည်နှင့်တစ်ပြိုင်နက် ထိုဦးတည်ချက်ဖြင့် ဖြည်းဖြည်းနှင့် မှန်မှန် လက်တွေ့လုပ်ဆောင်ကာ မှန်ကန်သော လမ်းကြောင်းပေါ် တက်လော့။ ယင်းမှာ သင့်ကို ဘုရားသခင် ပေးထားသည့် ရည်မှန်းချက်ပန်းတိုင် စွမ်းဆောင်ရရှိဖို့ သင်၏ တစ်ခုတည်းသော မျှော်လင့်ချက်ဖြစ်သည်။ သင်သည် ဘုရားသခင် တောင်းဆိုသည့် လမ်းကြောင်းတစ်လျှောက် လက်တွေ့လုပ်ဆောင်ပြီး ဝင်ရောက်သော်လည်း “ဤသည်မှာ ကျွန်ုပ် လုပ်ဆောင်နေသည့်အရာဖြစ်သည်။ ကျွန်ုပ် ပျင်းရိနေသည့်အလား မဟုတ်ပါ။ ကျွန်ုပ်၏ တာဝန်ကို ကျွန်ုပ် ထမ်းဆောင်နေပြီးဖြစ်သည်။ ကျွန်ုပ်သည် ဖန်ဆင်းခံတစ်ဦးဖြစ်သည်မှာ သေချာပြီး ကျွန်ုပ်၏ ဖန်ဆင်းရှင်ကို အသိအမှတ်ပြုပါသည်”ဟု ပြောလျှင် ယင်းသည် အထောက်အကူဖြစ်မည်လော။ အထောက်အကူဖြစ်မည်မဟုတ်။ သင်သည် ဘုရားသခင်ကို အတိုက်အခံလုပ်နေခြင်း၊ နှလုံးခိုင်မာနေခြင်း ဖြစ်သည်။ ယခုအချိန်သည် ဘဝတွင် လမ်းတစ်ခု ရွေးချယ်ရမည့်အချိန်ဖြစ်သည်။ အရေးပါလှသည်မှာ ဘုရားသခင်က သင့်ကို လျှောက်ရန် တောင်းဆိုသည့် လမ်းကို လျှောက်လှမ်းဖို့ သင် လုပ်ဆောင်ရမည့်အရာ ဖြစ်သည်။ ပထမဆုံးအနေဖြင့် လူသား အယူအဆများနှင့် စိတ်ကူးများကို အမှီမပြုနှင့်။ ဒုတိယအနေဖြင့် လူသား ပြင်းပြသောဆန္ဒများကို အမှီမပြုနှင့်။ တတိယအနေဖြင့် လူသား နှစ်သက်မှုများကို အမှီမပြုနှင့်။ စတုတ္ထအနေဖြင့် လူသား စိတ်ခံစားမှုကို အမှီမပြုနှင့်။ သာ၍ အရေးကြီးသည်မှာ ဖောက်ပြန်ပျက်စီးသော စိတ်သဘောထားများကို အမှီမပြုနှင့်။ ဤအရာများကို ဖယ်ရှားရန် သင် မနှောင့်နှေးရ။ ဘုရားသခင်အတွက် သင့်ထံတွင် မည်သည့် အရင်းအနှီးရှိသည်ဖြစ်စေ၊ ထိုအရာအားလုံးသည် စစ်မှန်မှုနှင့် မည်သို့မျှ နီးစပ်ခြင်းမရှိသည့် အသုံးမကျသောအရာ၊ အပေါစား ဗြုတ်စဗျင်းတောင်းသာ ဖြစ်သည်။ သင့်အနေဖြင့် ထိုအရာများကို တစ်ခုချင်း လွှင့်ပစ်ရမည်ဖြစ်ပြီး အားလုံးကို လက်လွှတ်ရမည်ဖြစ်ကာ သမ္မာတရားကို လက်တွေ့လုပ်ဆောင်ခြင်းအပေါ် မှီခိုခြင်းအားဖြင့် ရရှိသည့်အရာသည်သာ တန်ဖိုးရှိပြီး လူအတွက် ဘုရားသခင်၏ သတ်မှတ်ချက်များနှင့်ဆိုင်သော စံနှုန်းများနှင့် ကိုက်ညီသည်ကို သင် ပိုပိုပြီး နားလည်လိမ့်မည်။ လူထံမှလာသမျှသည် အသုံးမကျပေ၊ ထိုအရာကို သင် မည်မျှ လေ့လာသင်ယူသည်ဖြစ်စေ အဆုံးတွင် အချည်းနှီး ဖြစ်သည်။ အပေါစား ဗြုတ်စဗျင်းတောင်း၊ အမှိုက်သာဖြစ်သည်။ လူ့အပေါ် ဘုရားသခင် ပေးသနားသည့် သမ္မာတရားသည်သာ ရတနာနှင့် အသက်ဖြစ်သည်။ ထာဝရ တန်ဖိုးရှိသည်။ သင်သည် “ငါ၏ ကျွမ်းကျင်မှုများကို ဆည်းပူးရရှိရန် နှစ်ချီအားသွန်ခွန်စိုက် ကြိုးစားလေ့လာမှု လိုအပ်ခဲ့သည်။ ငါ၏ မိဘများက ငါ့ကိုယ်စား အင်မတန် အားထုတ်ခဲ့ကြပြီး ငွေများစွာ ကုန်ခဲ့ကြကာ သွေး၊ ချွေး၊ မျက်ရည်များဖြင့် ထိုမျှ အဖိုးအခပေးခဲ့ကြသည်။ ငါက ယင်းကို ထိုသို့ အဘယ်သို့ စိစစ်ပြီး ရှုတ်ချနိုင်မည်နည်း။ ဤသည်မှာ ကြီးမားသည့် ကိစ္စတစ်ခု၊ သေရေး ရှင်ရေး ကိစ္စတစ်ခု ဖြစ်သည်။ ထိုအရာများမရှိဘဲ ငါ အဘယ်အရာဖြင့် အသက်ရှင်ရမည်နည်း”ဟု တွေးလျက် သင့်ကိုယ်ပိုင် အမှုအရာများကို အမြဲ ထိန်းသိမ်းနေသည်။ သင် မိုက်မဲလိုက်လေခြင်းပါတကား။ ထိုအရာများဖြင့် အသက်ရှင်လော့၊ ပြီးလျှင် သင်သည် ငရဲသို့ ဦးတည်နေပေသည်။ ဘုရားနှုတ်ကပတ်တော်များဖြင့် သင် အသက်ရှင်ရမည်။ သင်၏ အသက်ရှင်နေထိုင်ပုံကို ပြောင်းလဲလော့။ ဘုရားနှုတ်ကပတ်တော်များကို ဝင်ခွင့်ပေးကာ သင်၏ ထိုအိုဟောင်းသောအရာများကို သန့်ရှင်းစေလော့။ ယင်းတို့ကို သင် စိတ်ဖြာလေ့လာဆွေးနွေးကာ သိရှိရမည်၊ အဖွဲ့က ချင့်ချိန်နိုင်စွမ်း ရရှိနိုင်ရန်အလို့ငှာ ယင်းတို့ကို ဖွင့်ဟကာ လူအားလုံးမြင်ဖို့ ပြရမည်။ မသိလိုက်ဘဲနှင့် ထိုအရာများကို သင် မုန်းတီးစက်ဆုပ်လာလိမ့်မည်၊ တစ်ချိန်က ချစ်ခဲ့သည့်အရာများကို စက်ဆုပ်မုန်းတီးလာလိမ့်မည်၊ တစ်ချိန်က ရှင်သန်ရန် သင် အမှီပြုခဲ့သည့်အရာများကို စက်ဆုပ်မုန်းတီးလာလိမ့်မည်၊ သင်၏ အသက်အဖြစ်လည်းကောင်း၊ သင် တန်ဖိုးအထားဆုံးသော အရာများအဖြစ်လည်းကောင်း သင် တစ်ချိန်က ယုံကြည်ခဲ့သည့်အရာများကို စက်ဆုပ်မုန်းတီးလာလိမ့်မည်။ ယင်းမှာ သင်ကိုယ်တိုင်မှ ထိုအရာများကို သီးခြားထားပြီး လုံးဝ ဖယ်ရှားပစ်ရန် နည်းလမ်းဖြစ်သည်၊ သမ္မာတရားကို စစ်မှန်သည့် သိနားလည်မှုရှိရန်နှင့် သမ္မာတရား လက်တွေ့လုပ်ဆောင်မှု လမ်းပေါ်သို့ရောက်ရန် နည်းလမ်းဖြစ်သည်။ ဤသည်မှာ ခက်ခဲရှုပ်ထွေးပြီး ခက်ခဲသော ဖြစ်စဉ်တစ်ခုဖြစ်ကာ နာကျင်စရာ ဖြစ်စဉ်တစ်ခု ဖြစ်သည်မှာလည်း အမှန်ဖြစ်၏။ သို့သော် လူက ကြုံရမည့် ဖြစ်စဉ်တစ်ခု ဖြစ်သည်။ မကြုံခြင်းက အဆင်ပြေမည်မဟုတ်။ ဘုရားသခင်၏ အမှုတော်ကို တွေ့ကြုံခြင်းသည် ရောဂါကို ကုသခြင်းနှင့် တူသည်။ သင့်တွင် အကျိတ်တစ်ခုရှိလျှင် ထိုအကျိတ်ကို ကိုင်တွယ်ရန် တစ်ခုတည်းသောနည်းလမ်းမှာ ခွဲစိတ်စားပွဲပေါ်တွင် ဖြစ်သည်။ ထိုစားပွဲပေါ်သို့ သင် တက်ပြီး အကျိတ်ကို စိတ်ဖြာလေ့လာကာ ဖယ်ရှားမည့် ဓားကို ကျိုးနွံနာခံခြင်းမရှိလျှင် သင်၏ ရောဂါက ပျောက်ကင်းလိမ့်မည် မဟုတ်သကဲ့သို့ သင် သက်သာမည် မဟုတ်ပေ။

လူများစွာက “ဘုရားသခင် ပြောသည့် မည်သည့်အရာကိုမဆို သူတို့ လိုက်လျှောက်ကြသည်။ ရိုးသားသော လူတစ်ဦးဖြစ်ရန် သူက ပြောပြီး သူတို့က တကယ်လုပ်ဆောင်ကြသည်။ မှားသည့် စကားတစ်ခွန်းမျှမရှိဘဲ အမှန်တရားကို သူတို့ ပြောကြသည်။ သူတို့က လူနုံလူအများဖြစ်သည် မဟုတ်လော။ သင်သည် ရိုးသားသော လူတစ်ဦးဖြစ်နိုင်သော်လည်း သင့်အတွက် မည်သည့် ဆုံးရှုံးမှု သို့မဟုတ် နစ်နာမှုမျှ မဖြစ်သရွေ့သာ ဖြစ်သည်။ သင် စကားကုန်ပြော၍ မရပါ။ ခံစားချက်ကို အမှန်အတိုင်း ဖွင့်ပြောရန်မှာ မိုက်မဲမှုဖြစ်သည် မဟုတ်လော”ဟု တွေးလျက် ရိုးသားသောလူများကို လူနုံလူအများအဖြစ် သဘောထားကြသည်။ ရိုးသားသော လူတစ်ဦးဖြစ်ခြင်းက မိုက်မဲမှုဖြစ်သည်ဟု ၎င်းတို့ တွေးထင်ကြသည်။ ဟုတ်ပါသလော။ ထိုသို့သော လူတစ်ဦးသည် အားလုံးထဲတွင် အတော်ဆုံးဖြစ်သည်။ အဘယ့်ကြောင့်ဆိုသော် သူက “ဘုရားနှုတ်ကပတ်တော်များသည် သမ္မာတရားဖြစ်ပြီး ရိုးသားသော လူတစ်ဦးဖြစ်ခြင်းက သမ္မာတရားဖြစ်သည်။ ထို့ကြောင့် ဘုရားသခင်၏ အသိအမှတ်ပြုခြင်းကို ရရှိရန် လူတို့ ရိုးသားသင့်ကြသည်။ ထို့ကြောင့် ဘုရားသခင် ပြောသည့် မည်သည့်အရာကိုမဆို ကျွန်ုပ် လုပ်ဆောင်သည်။ ကျွန်ုပ်ကို သူ သွားစေသည်အထိမှာ ကျွန်ုပ် မည်မျှသွားမည်ဟူသည့်အရာဖြစ်သည်။ ဘုရားသခင်က ကျိုးနွံနာခံရန် ကျွန်ုပ်ကို တောင်းဆိုသောကြောင့် ကျွန်ုပ် ကျိုးနွံနာခံပြီး ဆက်လက် အစဉ်ထာဝရ ကျိုးနွံနာခံမည်ဖြစ်သည်။ ကျွန်ုပ် မိုက်မဲသည်ဟု တစ်စုံတစ်ဦး ပြောသလောဟူသည်ကို ကျွန်ုပ် ဂရုမစိုက်ပါ။ ဘုရားသခင်၏ အသိအမှတ်ပြုခြင်းက ကျွန်ုပ်အတွက် လုံလောက်သည်”ဟု ယုံကြည်သောကြောင့်ဖြစ်သည်။ ထိုသို့သော လူတစ်ဦးသည် အားလုံးထဲတွင် အတော်ဆုံး ဖြစ်သည် မဟုတ်လော။ မည်သည့်အရာက အရေးကြီးပြီး မည်သည့်အရာက အရေးမကြီးသည်ကို သူက မှန်ကန်တိကျစွာ မြင်လေပြီ။ “အရာခပ်သိမ်းတွင် ကျိုးနွံနာခံခြင်းသည် မိုက်မဲမည်မဟုတ်လော။ ယင်းကို လုပ်ဆောင်ရန်မှာ လုပ်ပိုင်ခွင့် ကင်းမဲ့ခြင်း ဖြစ်သည် မဟုတ်လော။ တစ်စုံတစ်ဦးသည် မိမိကိုယ်ကိုပင် မပိုင်လျှင် ဂုဏ်သိက္ခာရှိသလော။ ဧကန်မုချပင် ကျွန်ုပ်တို့သည် မိမိအတွက် ဂုဏ်သိက္ခာအနည်းငယ် ထိန်းသိမ်းပိုင်ခွင့် ရှိကြသည် မဟုတ်ဘူးလော။ လုံးဝ ကျွန်ုပ်တို့ ကျိုးနွံနာခံနိုင်ခြင်း မရှိပါ၊ ဟုတ်ပါသလော”ဟု တွေးသည့် ကွယ်ဝှက်ထားသည့် အစီအစဉ်များ ရှိကြသည့် လူအချို့ရှိသည်။ ထို့ကြောင့် ၎င်းတို့သည် ပြင်းပြင်းထန်ထန် ဆုတ်ယုတ်သည့်နည်းလမ်းတစ်ခုဖြင့် ကျိုးနွံနာခံခြင်းကို လက်တွေ့လုပ်ဆောင်ကြသည်။ ယင်းသည် သမ္မာတရားကို လက်တွေ့လုပ်ဆောင်ခြင်း စံနှုန်းများအထိ တိုးတက်နိုင်သလော။ မတိုးတက်နိုင်ပါ။ အလွန် စံမီခြင်းမရှိပေ။ သင်သည် စည်းမျဉ်းများအတိုင်း သမ္မာတရားကို လက်တွေ့လုပ်ဆောင်ရမည့်အစား သမ္မာတရားဆီသို့ဖြစ်စေ၊ စာတန်ဆီသို့ဖြစ်စေ ဦးတည်ရာပြောင်းခြင်း မရှိဘဲ အလယ်လမ်းကို လိုက်မြဲလိုက်သည့် အပေးအယူလုပ်သော နည်းလမ်းကို အမြဲ ရွေးချယ်လျှင် သမ္မာတရားကို သင် လက်တွေ့လုပ်ဆောင်နေခြင်း ဖြစ်သလော။ ဤသည်မှာ စာတန်၏ အတွေးအခေါ်ဖြစ်သည်၊ ဘုရားသခင် အစက်ဆုပ်ဆုံးသော အရာဖြစ်သည်။ ဘုရားသခင်သည် သမ္မာတရားအပေါ် လူ၏ ဤသဘောထားကို စက်ဆုပ်မုန်းတီးသည်။ လူတို့က သမ္မာတရားနှင့် သူ၏ နှုတ်ကပတ်တော်ကို အမြဲ သံသယရှိသည်ကိုလည်းကောင်း၊ သူ၏ နှုတ်ကပတ်တော်များကို အမြဲ မယုံကြည်ကြသည်ကိုလည်းကောင်း၊ သို့မဟုတ် ခွဲခြားဆက်ဆံသော၊ အထင်သေးသော၊ အဆင်ခြင်ကင်းမဲ့သော သဘောထားတစ်ခုကို အမြဲ ခံယူနေကြသည်ကို ဘုရားသခင် စက်ဆုပ်မုန်းတီးသည်။ ဘုရားသခင်အပေါ် လူက သံသယထားလျက်၊ မယုံကြည်ဘဲနေလျက်၊ မေးခွန်းထုတ်လျက်၊ ပိုင်းခြားစိတ်ဖြာပြီး အထင်လွဲလျက်၊ သူ့ကို အမြဲ လေ့လာပြီး သင်၏ စိတ်ဖြင့် သူ့ကို ချိန်ဆရန် ကြိုးစားလျက် ဤသဘောထား ခံယူသည်နှင့်တစ်ပြိုင်နက် ဘုရားသခင်သည် သင့်ထံမှ ကွယ်ဝှက်လိမ့်မည်။ ဘုရားသခင်သည် သင့်ထံမှ ကွယ်ဝှက်သည်နှင့်တစ်ပြိုင်နက် သင် သမ္မာတရား ရရှိနိုင်သေးသလော။ “ရရှိနိုင်သည်။ နေ့စဉ် ဘုရားနှုတ်ကပတ်တော်များကို ကျွန်ုပ် ဖတ်သည်။ တစ်ချိန်လုံး စုဝေးပွဲတွင် ကျွန်ုပ်ရှိပြီး အပတ်တိုင်း တရားဒေသနာများ နားထောင်ကာ ယင်းတို့ကို အချိန်ယူစဉ်းစားပြီး ထို့နောက်တွင် မှတ်စုများ ယူသည်။ ဓမ္မတေးသီချင်းများကို သီဆိုပြီး ဆုလည်းတောင်းသည်။ သန့်ရှင်းသော ဝိညာဉ်တော်က ကျွန်ုပ်ထဲတွင် အမှုပြုနေသည်ဟု ကျွန်ုပ် ထင်သည်”ဟု သင် ပြောသည်။ ယင်းသည် အလုပ်ဖြစ်လိမ့်မည်လော။ ဘုရားသခင်ကို ထိုသို့ ယုံကြည်မှုနည်းလမ်းများသည် အဆင်ပြေသော်လည်း အလွန်အရေးပါသည့်အရာ မဟုတ်ပေ။ အလွန်အရေးပါသောအရာမှာ သင်သည် မှန်ကန်သည့် လူစားမျိုးဖြစ်ကာ သင်၏ စိတ်နှလုံးက မှန်ကန်ခြင်း ဖြစ်သည်။ ထိုအခါတွင်မှ ဘုရားသခင်သည် သူ၏ မျက်နှာကို သင့်ထံမှ ကွယ်ဝှက်လိမ့်မည် မဟုတ်။ သင့်ထံမှ သူ၏ မျက်နှာကို ဘုရားသခင် ကွယ်ဝှက်ခြင်းမရှိဘဲ တစ်ချိန်လုံး သင့်ကို ဉာဏ်အလင်းပေးကာ လမ်းပြနေပြီး အရာခပ်သိမ်းတွင် သူ၏ ရည်ရွယ်ချက်များနှင့် သမ္မာတရားကို သင့်အား နားလည်စေလျက် ထိုသို့ဖြင့် နောက်ဆုံးတွင် သမ္မာတရားကို သင် ရရှိလျှင် သင် ကြီးမားစွာ ကောင်းကြီးခံစားရလိမ့်မည် ဖြစ်သည်။ သို့ရာတွင် သင်၏ စိတ်နှလုံး မမှန်ကန်ဘဲ ဘုရားသခင်ကို အမြဲ သံသယထားနေလျှင်၊ သူ့ကို ဆန့်ကျင်ခုခံတတ်လျှင်၊ သင်၏ သေးနုပ်သော လိမ္မာပါးနပ်မှုနှင့် အယူအဆများဖြင့် သို့မဟုတ် သင်၏ သင်ယူလေ့လာမှုနှင့် စာတန်ဆန်သော အတွေးအခေါ်များဖြင့် သူ့ကို အမြဲ စစ်ဆေးပြီး အထင်လွဲနေလျှင် သင်သည် ဒုက္ခရောက်ပြီဖြစ်သည်။ လူအချို့သည် ဘုရားသခင်အပေါ် ခုခံတတ်ခြင်း၊ စစ်ဆေးခြင်း၊ သံသယထားခြင်းနှင့် အထင်လွဲခြင်းတို့ကို ကျော်လွန်ကာ သူ့ကို အတိုက်အခံလုပ်ခြင်းနှင့် သူနှင့် ပြိုင်ဆိုင်သည်အထိပင် လုပ်ဆောင်ကြသည်။ ၎င်းတို့သည် စာတန်များ ဖြစ်လာကြပြီဖြစ်သည်။ ၎င်းတို့သည် ဒုက္ခ သာ၍ရောက်ပေသည်။ နှုတ်ကပတ်တော်များ၏ တိုက်ရိုက်အဓိပ္ပာယ်နှင့် ရိုးရှင်းသော အယူဝါဒများကို သိနားလည်ခြင်းမျှဖြင့် သမ္မာတရားကို သင် နားလည်မည်မဟုတ်ပေ။ သမ္မာတရားကို သိနားလည်ခြင်းသည် ရိုးရှင်းသည့် ကိစ္စ မဟုတ်။ လူအချို့သည် ဤမှားယွင်းသော အယူအဆအောက်တွင် ကြိုးပမ်းကြပြီး ထိုသမ္မာတရားကို ၎င်းတို့ထံ အဖန်ဖန် အသားပေးပြောဆိုပြီးဖြစ်သည့်နောက်တွင်ပင် နားလည်လာခြင်း မရှိကြပေ။ ၎င်းတို့က “နေ့စဉ် ဘုရားနှုတ်ကပတ်တော်များကို ငါ ဖတ်ရှုပြီး တရားဒေသနာများနှင့် မိတ်သဟာယကို ငါ နားထောင်ကာ တစ်နှစ်ပြီးတစ်နှစ် ငါ၏ တာဝန်ကို ထမ်းဆောင်သည်။ ငါသည် စိုက်ကွင်းတစ်ခုတွင်ရှိသည့် မျိုးစေ့တစ်စေ့ကဲ့သို့ ဖြစ်သည်။ သင် ရေမလောင်း၊ မြေဩဇာမကျွေးလျှင်ပင် ထိုမျိုးစေ့က မိုးရေဖြင့် သူ့ဘာသာ တဖြည်းဖြည်း ကြီးထွားကာ ဆောင်းဦးရာသီတွင် အသီးသီးလိမ့်မည်ဖြစ်သည်”ဟု တွေးကြလေသည်။ ယင်းမှာ ထိုအရာ အလုပ်လုပ်သည့်ပုံစံ မဟုတ်ပေ။ အလွန်အရေးပါသည်မှာ လူ၏ ပူးပေါင်းဆောင်ရွက်တတ်သော အပိုင်း၊ ၎င်းတို့၏ ပူးပေါင်းဆောင်ရွက်သောပုံစံ၊ ၎င်းတို့၏ နှလုံးသားနှင့် သမ္မာတရားနှင့် ဘုရားသခင်အပေါ် ၎င်းတို့၏ သဘောထားတို့ ဖြစ်သည်။ ဤသည်တို့မှာ မရှိမဖြစ် အရေးကြီးသော အရာများဖြစ်သည်။ ဤအရာများသည်လည်း လူတစ်ဦး အသက်ရှင်သည့်အရာများနှင့် ဆက်စပ်သည် မဟုတ်လော။ (ဆက်စပ်ပါသည်။) သင်သည် လူသား နှစ်သက်မှုများနှင့် စာတန်ဆန်သော အတွေးအခေါ်များဖြင့် အမြဲ အသက်ရှင်နေလျှင် ဘုရားသခင်ကို သင် အမြဲ သတိထားရှောင်နေပြီး သူ၏ နှုတ်ကပတ်တော်များကို သမ္မာတရားအဖြစ် သဘောမထားလျှင် ဘုရားသခင်သည် သင့်ကို ဂရုစိုက်တော့မည် မဟုတ်ပေ။ ဘုရားသခင်က သင့်ကို ဂရုမစိုက်သည့်အခါတွင် မည်သည့်အရာကို သင် ရရှိနိုင်လိမ့်မည်နည်း။ ဖန်ဆင်းရှင်က သင့်ကို လျစ်လျူရှုလျှင် သင်သည် သူ၏ ဖန်ဆင်းခံ မဟုတ်တော့ပေ။ သူသည် သင့်ကို နတ်ဆိုးတစ်ကောင်အဖြစ်၊ စာတန်အဖြစ် မှတ်ယူလျှင် ဘုရားသခင် ရှေ့မှောက်သို့ သင် လာနိုင်လိမ့်ဦးမည်လော။ သင်သည် သူ၏ ကယ်တင်ခြင်း ခံရမည့်သူတစ်ဦး ဖြစ်လိမ့်ဦးမည်လော။ ကယ်တင်ခံရမည့် မျှော်လင့်ချက် ရှိလိမ့်ဦးမည်လော။ ယင်းသည် ဖြစ်နိုင်မည် မဟုတ်ပေ။ ထို့ကြောင့် သင်၏ နေအိမ်ရှိဘဝက မည်သည့်အရာနှင့်တူသည်ဖြစ်စေ၊ သင့်တွင် မည်သည့် အစွမ်းအစမျိုး ရှိသည်ဖြစ်စေ၊ သင်၏ ဆုကျေးဇူးများက မည်မျှ ကြီးမားသည်ဖြစ်စေ အရေးမကြီးသကဲ့သို့ အသင်းတော်တွင် မည်သည့်အလုပ် သင် လုပ်သည်၊ မည်သည့်တာဝန် သင်ထမ်းဆောင်သည်၊ သင်၏ အခန်းကဏ္ဍက မည်သည့်အရာဖြစ်သည်ဟူသည်တို့မှာလည်း အရေးမကြီးပေ။ အတိတ်တွင် မည်သည့် အပြစ်မျိုး သင် ပြုမိခဲ့သည်၊ လတ်တလောတွင် မည်သည့် အခြေအနေမျိုး၌ သင် ရှိသည် သို့မဟုတ် အသက်တာတွင် သင် ကြီးထွားပြီးဖြစ်သည့် အတိုင်းအတာ သို့မဟုတ် သင်၏ ဝိညာဉ်ရင့်ကျက်မှုက မည်မျှ ကြီးမားသည်ဟူသည်မှာ အရေးမကြီးပေ။ ဤအရာတစ်ခုမျှသည် အရေးအကြီးဆုံး မဟုတ်ပေ။ အရေးအကြီးဆုံးသော အရာမှာ ဘုရားသခင်နှင့် သင်၏ ဆက်ဆံရေးက အဘယ်သို့ဖြစ်သည်၊ သူ့ကို သင် စဉ်ဆက်မပြတ် သံသယထားကာ အထင်လွဲနေခြင်း ရှိမရှိ သို့မဟုတ် သူ့ကို အမြဲ လေ့လာနေခြင်း ရှိမရှိ၊ သင်၏ စိတ်နှလုံးကို မှန်အောင်ပြုပြင်ခြင်းရှိမရှိဟူသည်တို့ ဖြစ်သည်။ ဤအရာများသည် အလွန်အရေးပါသည့်အရာများဖြစ်သည်။ ဤအလွန်အရေးပါသည့် အရာများကို လူတို့က အဘယ်သို့ သိနိုင်သနည်း။ ထိုအရာကို လုပ်ဆောင်ရန် ၎င်းတို့သည် ဘာသာတရားမရှိသူများ လုပ်ဆောင်သကဲ့သို့ ဟိုသည် သွားနေခြင်း၊ လောကီဆိုင်ရာ ဗီဒီယိုများ ကြည့်နေခြင်း၊ ကစားနေခြင်းနှင့် လုပ်စရာ ဘာမျှမရှိသည့်အခါ ကမြင်းကြောထနေခြင်းမရှိဘဲ မိမိတို့ကိုယ်ကို အမြဲ ဆန်းစစ်ရမည်။ ၎င်း၏ စိတ်နှလုံးက ဘုရားသခင်ရှေ့သို့ မလာနိုင်လျှင် တစ်စုံတစ်ဦးသည် အဘယ်သို့ တာဝန်တစ်ခုကို ထမ်းဆောင်လိမ့်မည်နည်း။ ဘုရားသခင်ရှေ့သို့လာရန် သင် အားထုတ်ခြင်းမပြုလျှင် ဘုရားသခင်က သင့်ကို လာစေမည်မဟုတ်။ အဘယ်ကြောင့်ဆိုသော် ဘုရားသခင်သည် လူတို့ကို အမှုအရာများအား အတင်းလုပ်ဆောင်စေခြင်း မရှိသောကြောင့် ဖြစ်သည်။ ဘုရားသခင်သည် လူတို့က နားလည်ပြီး လက်ခံနိုင်ရန်အလို့ငှာ သမ္မာတရားကို ဖော်ပြသည်။ လူတို့သည် ဘုရားသခင်ရှေ့သို့ ပြန်မလာလျှင် သမ္မာတရားကို မည်သို့ လက်ခံကြလိမ့်မည်နည်း။ လူတို့သည် အမြဲ မတက်မကြွဖြစ်လျှင် ဘုရားသခင်ကို မရှာဖွေလျှင် သို့မဟုတ် ၎င်းတို့၏ စိတ်နှလုံးများတွင် သူ့ကို မလိုအပ်လျှင် သန့်ရှင်းသော ဝိညာဉ်တော်က ၎င်းတို့ထဲတွင် အဘယ်သို့ အမှုပြုလိမ့်မည်နည်း။ ထို့ကြောင့် ဘုရားသခင်ကို သင် ယုံကြည်သည်ကိုထောက်သော် သင့်အနေဖြင့် သူ့ကို တက်ကြွစွာ ရှာဖွေပြီး သူနှင့် ပူးပေါင်းဆောင်ရွက်သင့်သည်မှာ အလွန်အရေးပါသည် မဟုတ်လော။ ယင်းမှာ သင်၏ အလုပ်ဖြစ်သည်။ ဘုရားသခင်ကို ယုံကြည်ခြင်းက သင့်အတွက် သာမညောင်ညသာဖြစ်လျှင် သင်ရိုးပြင်ပဖြစ်သော ဝါသနာတစ်ခုသာဖြစ်လျှင် သင် ဒုက္ခရောက်ပေပြီ။ ယခု ယုံကြည်သူများအဖြစ် ရှိနေပြီး တရားဒေသနာများစွာ နားထောင်ပြီးဖြစ်သည့်တိုင် ဘုရားသခင်ကို ယုံကြည်ခြင်းသည် ဘာသာတရားကို ယုံကြည်ခြင်းဖြစ်ကြောင်း၊ ယင်းသည် ၎င်းတို့၏ အားလပ်ချိန်အတွက် ဝါသနာတစ်ခုဖြစ်ကြောင်း တွေးထင်ကြဆဲဖြစ်သည့် လူများရှိသည်။ ဘုရားသခင်ကို ယုံကြည်ခြင်းအား ၎င်းတို့ ပေါ့ပျက်စွာ မှတ်ယူကြလေခြင်းပါတကား။ ယခုတွင်ပင် ဤအဆင့်တွင် ၎င်းတို့သည် ဤရှုထောင့်ကို စွဲကိုင်ကြဆဲဖြစ်သည်။ ဘုရားသခင်ကို ၎င်းတို့၏ ယုံကြည်မှုတွင် ၎င်းတို့သည် သူနှင့်အတူ ပုံမှန်ဆက်ဆံရေး တည်ဆောက်ရန် ပျက်ကွက်ခဲ့ကြခြင်းသာ မဟုတ်ပေ။ သူနှင့် ဆက်ဆံရေး လုံးဝ မရှိကြခြင်း ဖြစ်သည်။ ဘုရားသခင်သည် သင့်ကို သူ၏ နောက်လိုက်အဖြစ် အသိအမှတ်မပြုလျှင် သင့်တွင် ကယ်တင်ခံရမည့် မျှော်လင့်ချက် ရှိသေးသလော။ သင့်ထံတွင် မျှော်လင့်ချက် မရှိပေ။ ထို့ကြောင့် ဘုရားသခင်နှင့် ပုံမှန်ဆက်ဆံရေး တည်ဆောက်ရန် အရေးကြီးပေသည်။ သို့ဆိုလျှင် မည်သည့် အခြေခံအုတ်မြစ်ပေါ်တွင် ထိုဆက်ဆံရေးကို တည်ဆောက်ရသနည်း။ လူတို့၏ ပူးပေါင်းဆောင်ရွက်ခြင်း အခြေခံအုတ်မြစ်ပေါ်တွင် ဖြစ်သည်။ ထို့ကြောင့် လူတို့သည် မည်သည့် ရပ်တည်ချက်မျိုး သို့မဟုတ် မည်သည့် ရှုထောင့်မျိုးကို ခံယူကြရမည်နည်း။ ၎င်းတို့၏ အခြေအနေက မည်သည့်အရာ ဖြစ်သင့်သနည်း။ မည်သည့် အလိုဆန္ဒမျိုး ရှိကြရမည်နည်း။ သင်သည် သမ္မာတရားကို ပင်ကိုအားဖြင့် မည်သို့ ဆက်ဆံသနည်း။ သံသယဖြင့် ဆက်ဆံသလော။ လေ့လာခြင်းဖြင့်လော။ မယုံကြည်ခြင်းဖြင့်လော။ ငြင်းပယ်ခြင်းဖြင့်လော။ သင့်တွင် ဤအရာများရှိလျှင် သင်သည် ပင်ကိုအားဖြင့် မှန်ကန်သလော။ (မမှန်ပါ။) သင်သည် ပင်ကိုအားဖြင့် မှန်ကန်ရန် ရည်ရွယ်လျှင်၊ မည်သည့် သဘောထားမျိုး ရှိရမည်နည်း။ ကျိုးနွံနာခံခြင်း စိတ်နှလုံးတစ်ခု ရှိရမည်။ ဘုရားသခင် မည်သည့်အရာကို ပြောသည်ဖြစ်စေ၊ သူ မည်သည့်အရာကို တောင်းဆိုသည်ဖြစ်စေ၊ ထိုအရာကို သံသယမရှိဘဲ၊ ကျိုးကြောင်းပြချက်မရှိဘဲ ကျိုးနွံနာခံရန် သင် ကြံရွယ်ရမည်။ ယင်းမှာ မှန်ကန်သည့် သဘောထားဖြစ်သည်။ သင်သည် မည်သည့် လျှော့ပေါ့မှုမျှမရှိဘဲ ယုံကြည်ရမည်၊ လက်ခံကာ ကျိုးနွံနာခံရမည်။ လျှော့ပေါ့မှုများ မပြုလုပ်ခြင်းက ချက်ချင်း စွမ်းဆောင်၍ရနိုင်သောအရာ ဖြစ်သလော။ မဟုတ်ပေ။ သို့သော် ထိုအရာကို ဝင်ရောက်ရန် သင် ကြိုးစားရမည်။ ဘုရားသခင်က သင့်ကို “သင် နာမကျန်းဖြစ်သည်”ဟု ပြောလျှင် သင်က “ကျွန်ုပ် နာမကျန်းမဖြစ်ပါ”ဟု ပြောသည်ကို စိတ်ကူးကြည့်လော့။ ယင်းမှာ ပြဿနာတစ်ခု ဖြစ်မည်မဟုတ်။ သင်က မယုံကြည်ခြင်း ဖြစ်ကောင်းဖြစ်နိုင်သည်။ မည်သို့ဆိုစေ ဘုရားသခင်က “သင်သည် အတော် နေမကောင်းဖြစ်နေသည်။ ဆေးတစ်ခုခု သောက်လော့”ဟု ပြောပြီး သင်က “ကျွန်ုပ် နာမကျန်းမဖြစ်ပါ။ သို့သော် ကိုယ်တော် ပြောသည့်အတိုင်း ကျွန်ုပ်လည်း ဆေးတစ်ခုခု သောက်မှဖြစ်မည်။ မည်သို့မျှ ထိခိုက်မည်မဟုတ်ပါ။ ကျွန်ုပ် နာမကျန်းဖြစ်လျှင် ထိုဆေးက အကောင်းဆုံးအတွက် ဖြစ်မည်။ ဆေးတစ်ခုခု ကျွန်ုပ် သောက်ပါမည်”ဟု ပြောသည်။ သင် သောက်လိုက်ပြီး သင် ဖြစ်ခဲ့သည်ပုံထက် ရုပ်ပိုင်းဆိုင်ရာအရ ကွာခြားသွားသည်ကို ခံစားရသည်။ သင် ထိုဆေးကို သတ်မှတ်ထားသည့် ဆေးညွှန်းဖြင့် ဆက်သောက်ပြီး အတန်ငယ်ကြာပြီးနောက်တွင် သင့်ကိုယ်သင် ရုပ်ပိုင်းဆိုင်ရာအရ သာ၍ သက်သာသည်ထက် သက်သာသည်ဟု ခံစားရသည်။ ထို့နောက်တွင် ဘုရားသခင် ပြောသည့် နာမကျန်းမှုသည် ဧကန်အမှန် စစ်မှန်သည်ကို သင် ယုံကြည်သည်။ ဤလက်တွေ့လုပ်ဆောင်မှုမျိုးက မည်သည့် ရလဒ်ကို ဖြစ်ထွန်းစေသနည်း။ သင်သည် ဘုရားသခင်၏ နှုတ်ကပတ်တော်များကို ယုံကြည်ပြီး ကျိုးနွံနာခံသောကြောင့် သင်၏ နာမကျန်းမှု ပျောက်ကင်းသွားပေသည်။ ပထမအကြိမ်တွင် ဘုရားသခင် သင့်ကို ပြောသည့် ဆေးဝါးလောက် သောက်သုံးခြင်း မရှိဘဲ ထိုအစား မိမိအတွက် အလျှော့ပေးမှု အနည်းငယ် ပြုလုပ်ပြီး မယုံကြည်မှု အနည်းငယ် ရှိကာ အနည်းငယ် ဆောင့်ကြီးအောင့်ကြီးလုပ်ပြီး တွန့်ဆုတ်သော်လည်း အဆုံးတွင် ဘုရားသခင် သင့်ကို ပြောသည့်အတိုင်း ဆေးသောက်ခြင်းဖြင့် အဆုံးသတ်သွားရကာ နောက်ပိုင်းတွင် ယင်း၏ အကျိုးကို သင် ခံစားရလေသည်။ ထို့ကြောင့် သင် ထိုဆေးကို ဆက်သောက်ကာ ပိုသောက်လေ၊ သင်၏ ယုံကြည်ခြင်း ပိုကြီးထွားလေဖြစ်ပြီး ဘုရားနှုတ်ကပတ်တော်များက မှန်ကန်ကာ သင် မှားခဲ့ကြောင်းနှင့် သူ၏ နှုတ်ကပတ်တော်များကို သင် သံသယမရှိခဲ့သင့်ကြောင်း သင် တိုး၍ ခံစားလာရလေသည်။ ပြီးလျှင် အဆုံးတွင် ဘုရားသခင်က သင့်ကို သောက်ရန် တောင်းဆိုသည့် ဆေးအားလုံးကို သောက်ပြီးသည့်အချိန်တွင် သင်၏ ကျန်းမာရေး ပြန်ကောင်းလာသည်။ ထိုအချိန်တွင် ဘုရားသခင်၌ သင်၏ ယုံကြည်ခြင်းသည် ယခင်ထက် သာ၍ စစ်မှန်မည် မဟုတ်လော။ ဘုရားနှုတ်ကပတ်တော်များက မှန်ကန်ကြောင်း၊ လက်လျှော့ခြင်းမရှိဘဲ သူ့ကို သင် ကျိုးနွံနာခံသင့်ကာ လက်လျှော့ခြင်းမရှိဘဲ သူ၏ နှုတ်ကပတ်တော်များကို လက်တွေ့လုပ်ဆောင်သင့်ကြောင်း သင် သိမည်ဖြစ်သည်။ ဤဥပမာ၏ ဆိုလိုရင်းမှာ အဘယ်နည်း။ ဥပမာထဲမှ သင်၏ မကျန်းမာမှုသည် လူ၏ ဖောက်ပြန်ပျက်စီးသော စိတ်သဘောထားကို ဆိုလိုပြီး ဆေးသောက်ခြင်းက ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံခြင်းအား ကိုယ်စားပြုသည်။ ထိုအရာ၏ အဓိက သတင်းစကားမှာ လူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လူတို့ လက်ခံနိုင်လျှင် ၎င်းတို့၏ ဖောက်ပြန်ပျက်စီးခြင်း သန့်ရှင်းသွားနိုင်ပြီး ကယ်တင်ခြင်း ရရှိနိုင်သည်ဟူ၍ ဖြစ်သည်။ ဤသည်မှာ ဘုရားသခင်၏ အမှုတော်ကို တွေ့ကြုံခြင်းက စွမ်းဆောင်ရရှိသည့်အရာ ဖြစ်သည်။ ကျရှုံးမည်ကို သင် စိုးရွံ့သလော။ သင်က “စုံလင်ခြင်းအတွက် ကျွန်ုပ် ရည်ရွယ်ရမည်။ ကျွန်ုပ်သည် လက်လျှော့ခြင်းမရှိဘဲ လုံးဝ ကျိုးနွံနာခံရမည်ဟု ဘုရားသခင် ပြောခဲ့သည်။ ထို့ကြောင့် သူ၏ နှုတ်ကပတ်တော်များကို ပထမဆုံးအကြိမ် ကျွန်ုပ် လက်တွေ့လုပ်ဆောင်သည့်အခါ အကြွင်းမဲ့ ကျိုးနွံနာခံမှုကို စွမ်းဆောင်ရရှိရမည်။ ဤအကြိမ်တွင် ထိုအရာကို ကျွန်ုပ် စွမ်းဆောင်မရရှိနိုင်လျှင် နောက်ထပ် အခွင့်အရေးကို ကျွန်ုပ် စောင့်မည်ဖြစ်ပြီး ဤအကြိမ်တွင် ကျိုးနွံနာခံခြင်းကို ကျွန်ုပ် တကယ် လက်တွေ့လုပ်ဆောင်မည် မဟုတ်ပါ”ဟု ပြောကောင်းပြောနိုင်သည်။ ယင်းမှာ ဖြစ်ရမည့် နည်းလမ်းကောင်းတစ်ခုလော။ (မဟုတ်ပါ။) ဘုရားသခင်၏ ရှုထောင့်မှကြည့်လျှင် သမ္မာတရားကို လူတို့ လက်တွေ့လုပ်ဆောင်ခြင်းအတွက် ဖြစ်စဉ်တစ်ခု ရှိသည်။ သူသည် လူတို့ကို အခွင့်အရေးများ ပေး၏။ တစ်စုံတစ်ဦးတွင် ဖောက်ပြန်ပျက်စီးသော အခြေအနေတစ်ခု ရှိသည့်အခါ ဘုရားသခင်က ဖော်ထုတ်လိမ့်မည်ဖြစ်ပြီး “သင်သည် လျှော့‌ပေါ့မှုများ ပြုလုပ်မိပြီဖြစ်သည်။ သင်သည် ကျိုးနွံနာခံခြင်း မရှိ၊ ပုန်ကန်တတ်သည်”ဟု ပြောလိမ့်မည်။ ထို့ကြောင့် ထိုအရာကို ဖော်ထုတ်ရာတွင် ဘုရားသခင်၏ ရည်မှန်းချက်မှာ အဘယ်နည်း။ သင့်ကို ယခင်ထက် လျှော့ပေါ့မှုများ နည်းပါးစေရန်နှင့် ကျိုးနွံနာခံခြင်းကို ပိုပိုပြီး လက်တွေ့လုပ်ဆောင်ရန်အပြင် သင့်အနေဖြင့် ဘုရားသခင်ကို အမှန်တကယ် ကျိုးနွံနာခံနိုင်ရန်အလို့ငှာ သင်၏ သဘောပေါက်နားလည်နိုင်စွမ်းကို ယခင်ထက် သာ၍ ဖြူစင်စေပြီး သမ္မာတရားနှင့် သာ၍ နီးစေရန် ရည်ရွယ်ပေသည်။ ဘုရားသခင်သည် သင့်ကို ဖော်ထုတ်နေစဉ် အပြစ်ပေးခဲ့သလော။ သင့်ကို သူ ပြုပြင်ပြီး စမ်းသပ်မှုများ ဖြတ်သန်းစေသည့်အခါ သူသည် သင့်ကို ပဲ့ပြင်ဆုံးမကာ ရိုက်နှက်ဆုံးမနေခြင်းသာ ဖြစ်သည်။ သင်သည် အနည်းငယ် ဖော်ထုတ်ခံရသည်၊ အနည်းငယ် အပြစ်တင်ခံရပြီး နာကျင်မှုအနည်းငယ် ခံစားရသည်။ သို့သော် ဘုရားသခင်သည် သင့်အသက်ကို သင့်ထံမှ နုတ်ယူခဲ့သလော။ (နုတ်မယူခဲ့ပါ။) သူသည် သင်၏ အသက်ကို မယူခဲ့သကဲ့သို့ သင့်ကို စာတန်ထံ လက်မလွှဲခဲ့ပေ။ ယင်းတွင် သူ၏ ရည်ရွယ်ချက်ကို မြင်နိုင်သည်။ သူ၏ ရည်ရွယ်ချက်မှာ အဘယ်နည်း။ သူသည် သင့်ကို ကယ်တင်မည်ဖြစ်သည်။ တစ်ခါတစ်ရံ အခက်အခဲ အနည်းငယ်ရှိပြီးနောက်တွင် လူတို့သည် တိုး၍ တွန့်ဆုတ်ကာ “ဘုရားသခင်က ငါ့ကို မနှစ်သက်ပါ။ ငါ့အတွက် မျှော်လင့်ချက် မရှိပါ”ဟု တွေးကြသည်။ ဘုရားသခင်ကို သင် ထိုသို့ အမြဲ အထင်လွဲနေလျှင် သင် ဒုက္ခရောက်ပြီဖြစ်သည်။ ထိုအရာမှာ ဘဝတွင် သင်၏ ကြီးထွားမှု အင်မတန် နှေးကွေးခြင်း ဖြစ်သည်။ ထို့ကြောင့် မည်သည့် အချိန်ဖြစ်စေ၊ သင် အားနည်းသည်ဖြစ်စေ၊ အားကောင်းသည်ဖြစ်စေ၊ သင်၏ အခြေအနေက ကောင်းမွန်သည်ဖြစ်စေ၊ အားရစရာ မကောင်းသည်ဖြစ်စေ၊ ဘဝတွင် သင်၏ ကြီးထွားမှုက မည်သည့်အတိုင်းအတာထိ ဖြစ်နိုင်သည်ဖြစ်စေ ထိုအရာများကို သင် ယခု စိတ်ဝင်စားရန် မလိုအပ်ပေ။ သင့်အနေဖြင့် လက်တွေ့လုပ်ဆောင်ရန် ကြိုးပမ်းရုံကြိုးပမ်းနေလျှင်ပင် ဘုရားသခင် ပြောခဲ့သည့် နှုတ်ကပတ်တော်များကို လက်တွေ့လုပ်ဆောင်ခြင်းကိုသာ စိတ်ဝင်စားလော့။ ယင်းမှာလည်း အဆင်ပြေသည်။ ပူးပေါင်းဆောင်ရွက်ရန် ကြိုးစားပြီး သင် တတ်စွမ်းနိုင်သည့်အရာကို လုပ်ဆောင်လော့။ ဘုရားနှုတ်ကပတ်တော်များ၌ ပြောဆိုထားသည့် အခြေအနေထဲသို့ ဝင်ရောက်လော့။ ဘုရားသခင် ဖော်ပြပြီးသည့် သမ္မာတရားများကို လက်တွေ့လုပ်ဆောင်ခြင်းက မည်သည့်အရာကဲ့သို့ ခံစားရသည်ဆိုသည်နှင့် ထိုအရာမှ သင် အကျိုးကျေးဇူးခံစားရခြင်း ရှိမရှိ၊ သင့်ထံတွင် အသက်ဝင်ရောက်မှု ရှိမရှိဟူသည်တို့ကို ကြည့်လော့။ သင်သည် သမ္မာတရားအတွက် ကြိုးပမ်းရန် သင်ယူရမည်။ ဘဝတွင် ကြီးထွားခြင်း ဖြစ်စဉ်ကို လူတို့က နားမလည်ပေ။ ၎င်းတို့က “ပြည့်စုံသော ကျိုးနွံနာခံမှု ငါ မစွမ်းဆောင်နိုင်လျှင် ငါ ဤအတိုင်း ကျိုးနွံနာခံမည် မဟုတ်ပါ။ ငါ လုံးဝ ကျိုးနွံနာခံနိုင်သည့်အခါတွင်သာ ကျိုးနွံနာခံမည်။ ထိုအရာနှင့်ပတ်သက်၍ ငါ အရှက်မဲ့မည်မဟုတ်ပါ။ ယင်းက ငါ အဘယ်မျှ သတ္တိရှိသည်၊ ကိုယ်ကျင့်စရိုက်နှင့် ဂုဏ်သိက္ခာတို့ ရှိသည်ကို ပြသသည်”ဟု တွေးလျက် တစ်နေ့ချင်းတွင် ရောမမြို့ကို တည်ထောင်ဖို့ အမြဲ မျှော်လင့်နေကြသည်။ ယင်းမှာ မည်သည့် “သတ္တိ”မျိုးဖြစ်သနည်း။ ပုန်ကန်တတ်ခြင်းနှင့် နှလုံးခိုင်မာခြင်း ဖြစ်သည်။

ငါတို့ ယခုတင် မိတ်သဟာယပြုပြီးသည့်အရာအပေါ် ကောင်းစွာ စဉ်းစားလော့။ ဘုရားသခင်ကို ၎င်းတို့ ယုံကြည်သည့် နှစ်ကာလများတစ်လျှောက်လုံးတွင် လူများသည် မည်သည့်အရာအားဖြင့် အသက်ရှင်နေထိုင်ကြသနည်း ဟူသည့် မေးခွန်း၏ ခေါင်းစဉ်ခွဲလေးခုနှင့်ပတ်သက်၍ ငါတို့၏ မိတ်သဟာယကို ငါတို့ ပြီးစီးကြပြီဖြစ်သည်။ ၎င်းတို့သည် အသက်ရှင်ရန် ဆုကျေးဇူးများအပေါ် အမှီပြုကြသည်။ ၎င်းတို့၏ အသိပညာအပေါ်၊ ၎င်းတို့၏ ပကတိဖြစ်သော၊ ကလေးသူငယ်ကဲ့သို့သော နှလုံးသားများအပေါ်နှင့် စာတန်၏ အတွေးအခေါ်များအပေါ် အမှီပြုကြသည်။ ဤအခြေအနေ လေးခုအကြောင်း သင်တို့ ကြားပြီးသည့်အရာကို သင်တို့ နားလည်ကြသလော။ ထိုအခြေအနေများထဲမှ မည်သည့်အခြေအနေက သင်တို့တွင် ရှိသည်ကို သင်တို့ မြင်နိုင်ကြသလော။ ဤအရာကို သင်တို့ သဘောပေါက်နားလည်နိုင်စွမ်း ရှိကြသလော။ ယခင်က ဤအရာများအကြောင်းကို သင်တို့ မိတ်သဟာယပြုပြီးပြီလော။ သင်သည် အချို့သော အခြေအနေများကို သင် နားလည်ပြီး ယင်းတို့နှင့်ပတ်သက်၍ အနည်းငယ် သိကောင်းသိနိုင်သော်လည်း သမ္မာတရားကို လက်တွေ့လုပ်ဆောင်ခြင်းနှင့် ဆက်စပ်သည့်နည်းလမ်းတစ်ခုဖြင့် မဖြစ်နိုင်၊ သို့မဟုတ် ယနေ့ ငါတို့ မိတ်သဟာယ၏ အကြောင်းနှင့် ဆက်စပ်သည့်နည်းလမ်းဖြင့် မဖြစ်နိုင်ပေ။ ယနေ့တွင် ဘုရားသခင်ကို ၎င်းတို့ ယုံကြည်သည့် နှစ်ကာလများတစ်လျှောက်လုံးတွင် လူများသည် မည်သည့်အရာအားဖြင့် အသက်ရှင်နေထိုင်ကြသနည်း ဟူသည့်အရာ၏ အကြောင်းအရာနှင့် ရှုထောင့်မှ ဤအခြေအနေများအကြောင်းကို ငါတို့ မိတ်သဟာယပြုပြီး ဖြစ်သည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် ထိုသမ္မာတရားဖြင့် အသက်ရှင်ခြင်းနှင့် အနည်းငယ် သာ၍ နီးစပ်လာပေသည်။ ငါ့ထံတွင် နောက်ထပ် မေးခွန်းတစ်ခုရှိ၏။ ထိုမေးခွန်းကို မှတ်သားလော့။ ထိုအရာမှာ သင် အချစ်ဆုံးသောအရာများမှာ အဘယ်နည်း။ သင် အချစ်ဆုံးသော အရာများအပေါ် ဘုရားသခင်၏ သဘောထားမှာ အဘယ်နည်း ဟူ၍ ဖြစ်သည်။ အနာဂတ်တွင် ဤမေးခွန်းနှင့်ပတ်သက်၍ ငါတို့ အချိန်ယူ မိတ်သဟာယပြုမည်ဖြစ်သည်။ ယနေ့တွင် လူတို့ အသက်ရှင်သည့်အရာမှ ဖြစ်လာသည့် အပျက်သဘောဆောင်သော အခြေအနေအချို့ကို ငါတို့ အဓိက ဖော်ထုတ်နေခြင်းဖြစ်သည်။ ထိုအပျက်သဘောဆောင်သည့် အခြေအနေများကို အတိအကျ ရည်ညွှန်း၍ သမ္မာတရားအား မည်သို့ လက်တွေ့လုပ်ဆောင်ရမည့်အကြောင်းကို ငါတို့ မိတ်သဟာယ မပြုခဲ့ကြပေ။ ယင်းနှင့်ပတ်သက်၍ မိတ်သဟာယမပြုခဲ့ကြသော်လည်း ဤအခြေအနေများတွင် အမှားများက မည်သည့်နေရာတွင် ရှိသည်ကို သင်တို့ သိကြသလော။ ပြဿနာများက မည်သည့်နေရာမှ အစပြုသနည်း။ ယင်းတို့သည် မည်သည့် စိတ်သဘောထားများနှင့် သက်ဆိုင်သနည်း။ သမ္မာတရားကို မည်သို့ လက်တွေ့လုပ်ဆောင်သင့်သနည်း။ ထိုသို့သောအရာများ ရုတ်တရက် ပေါ်ပေါက်သည့်အခါ၊ ထိုသို့သော အခြေအနေများနှင့် ထိုသို့သော နည်းလမ်းများ သင် ရှိသည့်အခါ ယင်းတို့ကို အစားထိုးရန် သမ္မာတရားအား မည်သို့ အသုံးပြုသင့်သည်ကို သင် သိသလော။ မည်သည့်သမ္မာတရားကို သင်လက်တွေ့လုပ်ဆောင်သင့်သနည်း။ ယခု သင် လုပ်ဆောင်သင့်သည့် အရေးကြီးသော၊ ပဏာမဖြစ်သည့်အရာမှာ ဤအခြေအနေများကို သဘောပေါက်ကာ သင့်ကိုယ်သင် စိတ်ဖြာလေ့လာဆွေးနွေးခြင်းအားဖြင့် စတင်ရန် ဖြစ်သည်။ ဤအခြေအနေများတွင် သင် အသက်ရှင်သည့်အခါ အနည်းဆုံးအနေဖြင့် ယင်းတို့ မှားယွင်းကြောင်းကို သင် သိသင့်သည်။ ယင်းတို့ကို ပြောင်းပြန်လှန်ခြင်းက ထိုအရာများ မှားယွင်းကြောင်းကို သိပြီးနောက်တွင် လုပ်ဆောင်ရမည့် အဆင့်ဖြစ်သည်။ ထိုအခြေအနေများက မှန်ခြင်း မှားခြင်း ရှိမရှိကိုလည်းကောင်း၊ ယင်းတို့၏ အမှားများက မည်သည့်နေရာတွင်ရှိသည်ကိုလည်းကောင်း သင် မသိလျှင်၊ ယင်းတို့ကို သင် မည်သို့ ပြောင်းလဲနိုင်မည်နည်း။ ထို့ကြောင့် သင့်အတွက် ပထမဆုံးအဆင့်မှာ ဤအခြေအနေများက မှန်ခြင်း မှားခြင်း ရှိမရှိကို သိမြင်နိုင်ရန် ဖြစ်သည်။ ထို့နောက်တွင်သာ နောက်တစ်ဆင့်အား မည်သို့ လက်တွေ့လုပ်ဆောင်သင့်သည်ကို သင် သိနိုင်သည်။ ယနေ့တွင် လူ၌ရှိသော ဖောက်ပြန်ပျက်စီးသည့် အခြေအနေ အမျိုးမျိုးထဲမှ အနည်းငယ်၏ ပြဿနာအကြောင်းကိုသာ ငါတို့ မိတ်သဟာယပြုနေခဲ့ကြပြီး ပြောရမည့်အရာ အလွန်များခဲ့သည်။ ထို့ကြောင့် သမ္မာတရားဖြင့် သင်တို့ အသက်ရှင်လာနိုင်ပုံနှင့်ဆိုင်သည့် အတိအကျ အသေးစိတ်အချက်အလက်အတွက်မူ သင်တို့ဘာသာ ထိုကိစ္စကို နောက်ထပ် အနည်းငယ် စဉ်းစားကြလော့။ ရလဒ်များကို သင်တို့ ဖြစ်ပေါ်စေနိုင်သင့်ပေသည်။

၂၀၁၇ ခုနှစ်၊ စက်တင်ဘာလ ၅ ရက်


သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းအားဖြင့်သာ စိတ်သဘောထားတွင် ပြောင်းလဲမှု ရရှိနိုင်သည်

သင်တို့ထဲမှ အများစုသည် ဘုရားသခင်ကို အနည်းနှင့်အများ ဆယ်နှစ်ကျော် ယုံကြည်ပြီးဖြစ်သောကြောင့် ယခုတွင် သင်တို့၏ အသက်အတွေ့အကြုံ၌ မည်သည့်အဆင့်တွင် ရောက်ရှိကြပြီနည်း။ သင်တို့၏ ဝိညာဉ်ရင့်ကျက်မှုသည် ယခု မည်သည့် အဆင့်တွင် ရှိသနည်း။ (ဖောက်ပြန်ပျက်စီးသော စိတ်သဘောထားအား စဉ်ဆက်မပြတ် ထုတ်ဖော်ပြနေသည်ကို ကျွန်ုပ်ကိုယ်ကျွန်ုပ် မြင်ရသည့်အခါ၊ ကျွန်ုပ်သည် ဘုရားသခင်၏လူတို့ထဲမှ တစ်ဦးမဟုတ်ဘဲ၊ အစေခံသူတစ်ဦးသာ ဖြစ်ရမည်ဟု စိတ်ဆုံးဖြတ်ထားသည်။ ထို့နောက်တွင် ကျွန်ုပ် အပျက်သဘောဆောင်လာပြီး၊ ကယ်တင်ခြင်းရရှိရန် ကျွန်ုပ် မသင့်တော်ဟု စိုးရိမ်လာခဲ့ပါသည်။) မိမိက အစေခံသူတစ်ဦးဖြစ်ကြောင်း ဆုံးဖြတ်ခြင်းနှင့်ပတ်သက်၍ ကြောက်ရွံ့လာခြင်းသည် သင်၏ ဝိညာဉ်ရင့်ကျက်မှုက ကလေးဆန်ပြီး မရင့်ကျက်သည့် လက္ခဏာတစ်ခု ဖြစ်သည်။ ဝိညာဉ်ရင့်ကျက်မှု ကလေးဆန်ခြင်းက ပြဿနာများကို ချိန်ဆပြီး စဉ်းစားရန် အကဲဖြတ်နိုင်စွမ်းမဲ့ခြင်း၊ ပုံမှန်အစွမ်းအစမဲ့ခြင်း၊ လူလားမြောက်သူတစ်ဦး၏ အတွေးလုပ်ငန်းစဉ်များ ကင်းမဲ့ခြင်းနှင့် မိမိ၏ အနာဂတ် အလားအလာများနှင့် ကံကြမ္မာ၏ ဘောင်ခတ်ခြင်းကို အမြဲခံရခြင်းအား ဆိုလိုပေသည်။ အခြား တစ်ဦးတလေက စကားအနည်းငယ် ပြောချင်သေးသလော။ (ကျွန်ုပ်၏ တာဝန်ကို လုပ်ဆောင်ရာတွင်၊ ကျွန်ုပ်၏ လမ်းကြောင်းမှ သွေဖည်သည့်အခါ၊ ဘုရားသခင်က ကျွန်ုပ်ကို ထုတ်ဖော်ပြကာ ဖယ်ရှားရှင်းလင်းမည်လောဟူသည်ကို စဉ်းစားလျက် ကျွန်ုပ် အမြဲ စိုးရိမ်ရပါသည်။) ဖယ်ရှားရှင်းလင်းခံရမည်ကို သင်တို့ အဘယ်ကြောင့် စိုးရွံ့ကြသနည်း။ “ဖယ်ရှားရှင်းလင်းခံရခြင်း”ဟု သင်တို့ သဘောထားသည့် ဤအရာသည် နောက်ဆုံး စိစစ်ရာတွင် မည်သည့်အရာကို ဆိုလိုသနည်း။ (မကောင်းသည့် အဆုံးသတ်သို့ ရောက်လာခြင်းဖြစ်သည်။) “ဖယ်ရှားရှင်းလင်းခံရခြင်း”ကို သင်၏ တာဝန်အား လုပ်ဆောင်ခွင့်မပေးခြင်း သို့မဟုတ် ကယ်တင်ခြင်းနှင့်သက်ဆိုင်၍ သင် ရှိနိုင်သည့် မည်သည့်အခွင့်အရေးမဆို ဆုံးရှုံးခြင်းကို ဆိုလိုခြင်းအဖြစ် သင် မှတ်ယူသည့်အခါ၊ ဖြစ်မည်ဟု သင် သတ်မှတ်ထားသည့် ဤအရာသည် ဘုရားသခင်က သင့်ကို မြင်သည့်ပုံစံနှင့်လည်းကောင်း၊ သင့်ကို သူ ဆက်ဆံသည့်ပုံစံနှင့်လည်းကောင်း အတူတူပင် ဖြစ်သလော။ ဝိညာဥ်ရင့်ကျက်မှု ကလေးဆန်သောသူများသည် ထုံးစံအတိုင်း အရာရာကို ဘုရားနှုတ်ကပတ်တော် သို့မဟုတ် သမ္မာတရားအတိုင်းထက် လူသား အယူအဆများနှင့် စိတ်ကူးများအရ ချဉ်းကပ်ကြလိမ့်မည်ဖြစ်သည်။ သို့ရာတွင် ဘဝတွင် အရွယ်ရောက်ပြီး၊ ရင့်ကျက်သောသူတို့သည် အရာရာကို ဘုရားနှုတ်ကပတ်တော်နှင့်၊ သမ္မာတရားနှင့်အညီ ချဉ်းကပ်ကြလိမ့်မည်ဖြစ်သည်။ ကိစ္စတစ်ခုကို ဤသို့ ဆန်းစစ်ခြင်းသည် များစွာ သာ၍ တိကျမှန်ကန်သည်။ မိမိတာဝန်ကို လုပ်ဆောင်နေချိန်တွင်၊ သွေဖည်မှုများနှင့် အခက်အခဲများထဲ ကျရောက်ရန်မှာ ဖြစ်လေ့ဖြစ်ထရှိသောအရာဖြစ်သည်။ ပထမဆုံး အမှားတွင် အကြင်သူသည် ဖယ်ရှားရှင်းလင်းခံရမည်ဆိုလျှင်၊ မည်သူကမျှ မိမိတို့တာဝန်ကို ကောင်းမွန်စွာ လုပ်ဆောင်နိုင်မည် မဟုတ်ပေ။ မိမိတာဝန်ကို လုပ်ဆောင်ခြင်း၏ ဆိုလိုရင်းတစ်ခုလုံးမှာ မိမိ၏ ဖောက်ပြန်ပျက်စီးသော စိတ်သဘောထားက ဘုရားသခင်၏ တရားစီရင်ခြင်းအား တွေ့ကြုံခြင်းမှတစ်ဆင့် သန့်စင်ခြင်းခံရနိုင်ရန်၊ မိမိတာဝန်ကို လုပ်ဆောင်ရာတွင် သမ္မာတရားကို နားလည်ပြီး၊ စစ်မှန်မှုထဲသို့ ဝင်ရောက်လာနိုင်ရန်နှင့် မိမိတာဝန်ကို လုပ်ဆောင်ရာတွင် စာတန်၏ စွမ်းအားမှ ချိုးဖျက်လွတ်မြောက်ကာ ကယ်တင်ခြင်း ရရှိနိုင်ရန်အလို့ငှာ ဖြစ်သည်။ ဤသည်မှာ ဘုရားသခင်က လူတို့အား မိမိတို့တာဝန်ကို လုပ်ဆောင်ရာတွင်၊ အရာခပ်သိမ်း၌ သမ္မာတရားကို ရှာဖွေကာ ဘုရားနှုတ်ကပတ်တော်နှင့်အညီ ပြဿနာများကို ဖြေရှင်းရမည့်နည်းအား သင်ယူရန် တောင်းဆိုရသည့် အကြောင်းရင်းဖြစ်သည်။ ဤသည်မှာ ဘဝ အတွေ့အကြုံတွင် လိုအပ်သော တိုးတက်မှုတစ်ခု ဖြစ်သည်။ သာမန် အခြေအနေများအောက်တွင်၊ မည်သူတစ်ဦးတစ်ယောက်ကမျှ အရာရာတွင် မကျွမ်းကျင်သကဲ့သို့ မည်သူတစ်ဦးကမျှ အားလုံးခြုံငုံသည့် ကျွမ်းကျင်မှုများမရှိသောကြောင့်၊ မိမိတာဝန်ကို လုပ်ဆောင်ရာတွင် အမှားရှောင်ရှားရန် မဖြစ်နိုင်သလောက်နီးပါး ဖြစ်သည်။ သို့ရာတွင် ဤသည်မှာ တမင်ရည်ရွယ်သည့် အနှောင့်အယှက်ဖြစ်စေသော လုပ်ရပ်တစ်ခု မဟုတ်သရွေ့၊ ပုံမှန် မျှော်မှန်းထားသည့် အကန့်အသတ်ဘောင်များအတွင်းတွင် ရှိသည်။ သို့ရာတွင် ထိုအရာသည် လူသား လှည့်ကွက်မှတစ်ဆင့် ဖြစ်လာလျှင်၊ တမင်ရည်ရွယ်သော မကောင်းမှုတစ်ခုက ဖြစ်စေသည့် ကောင်းကျိုးမပြုသည့် အကျိုးဆက်တစ်ခုဖြစ်လျှင်၊ သက်ဆိုင်သည့် လူ၏ လူ့သဘာဝနှင့်ပတ်သက်၍ တစ်စုံတစ်ရာမှားယွင်းပြီး၊ ထိုအရာမှာ တမင်ရည်ရွယ်သည့် နှောင့်ယှက်မှုနှင့် ဖျက်ဆီးခြင်း အခြေအနေတစ်ခု ဖြစ်ပေမည်။ ထိုအခါ ဆိုးယုတ်သည့်လူသည် လုံးဝ ပေါ်လွင်သွားပေမည်။ ဘုရားသခင်သည် သူ၏ ကိုယ်ပိုင် အမြင်တွင် လူတို့အပေါ် မှန်ကန်သည့် အတိုင်းအတာနှင့် အကဲဖြတ်ချက်ကို လုပ်ဆောင်သည်။ ဆိုလိုသည်မှာ လူတစ်ဦးကို အသုံးပြုရာတွင်၊ ထိုသူကို တစ်စုံတစ်ရာ လုပ်ဆောင်စေရာတွင်၊ ဘုရားသခင်၌ ဤလူအနေဖြင့် ပြည့်မီရန် သူတောင်းဆိုသည့် စံနှုန်းများ ရှိမည်မှာ သေချာသည်။ ဘုရားသခင်သည် သင့်ကို မဟာလူသားဖြစ်ရန်၊ အရာရာတတ်စွမ်းနိုင်သူဖြစ်ရန် အလိုမရှိပေ။ ထို့ထက်၊ သူသည် သာမန်လူများ တတ်စွမ်းနိုင်မှုအတွင်းတွင် ရှိသောအရာပေါ်အခြေခံ၍ သင့်အပေါ် သူ တောင်းဆိုမှုများ ပြုလုပ်ပြီး သင့်ကို ဆက်ဆံပေးသည်။ သင် ပြင်ဆင်ထားသည့် အသိပညာ၊ သင်၏ အစွမ်းအစ၊ သင် အသက်ရှင်သည့် အခြေအနေများနှင့် သင်၏ လက်ရှိ အသက်အရွယ်၊ အတွေ့အကြုံကို ထောက်ရှု၍ သင်၏ တတ်စွမ်းနိုင်မှုအတွင်း တည်ရှိသည့် အရာအပါအဝင်၊ သင် ရရှိပြီးဖြစ်သည့် ထိုးထွင်းအမြင်များအားလုံးအရ၊ ဘုရားသခင်က သင်၏ ဆန်းစစ်မှုအတွက် အတိကျအမှန်ကန်ဆုံးနှင့် အသင့်တော်ဆုံး စံနှုန်းကို ချမှတ်လိမ့်မည်ဖြစ်သည်။ ဘုရားသခင်၏ ဆန်းစစ်မှုစံနှုန်းမှာ အဘယ်နည်း။ အမှုအရာများကို သင်လုပ်ဆောင်သည့်ပုံစံရှိ ကြံရွယ်ချက်၊ စည်းမျဉ်းများနှင့် ရည်မှန်းချက်များကို ဆန်းစစ်ရန်၊ ယင်းတို့က သမ္မာတရားနှင့် ကိုက်ညီခြင်းရှိသလောဟူသည်ကို ကြည့်ရန်ဖြစ်သည်။ သင်လုပ်ဆောင်သည့်အရာက အခြားလူများက သင့်အတွက် သတ်မှတ်သည့် စံနှုန်းများနှင့် ကိုက်ညီကောင်းကိုက်ညီနိုင်ပြီး၊ ဤအတွက် ပြီးပြည့်စုံသည့် ရမှတ်တစ်ခုကို သင် ရသင့်ပေသည်။ သို့သော် ဘုရားသခင်က သင့်ကို မည်သို့ သုံးသပ်သနည်း။ ဘုရားသခင် သင့်ကို အကဲဖြတ်သည့် စံနှုန်းမှာ သင့်အနေဖြင့် သင်၏ စိတ်နှလုံးအကြွင်းမဲ့၊ ဉာဏ်စွမ်းရှိသမျှနှင့် ကိုယ်စွမ်းရှိသမျှ သင် ပေးနိုင်စွမ်းရှိမရှိ၊ သင်၏ အရာအားလုံးကို သင် ပေးနိုင်သည့် အဆင့်သို့ ရောက်နိုင်ခြင်းရှိမရှိ၊ သင်၏ သစ္စာစောင့်သိမှုကို ပေးနိုင်ခြင်းရှိမရှိဟူ၍ ဖြစ်သည်။ ဤသည်မှာ ဘုရားသခင်၏ ဆန်းစစ်ခြင်း စံနှုန်းဖြစ်သည်။ သင်၏ အရာအားလုံးကို သင် ပေးအပ်ပူဇော်နှင့်ပြီးဖြစ်လျှင်၊ ဘုရားသခင်က သင့်ကို စံနှုန်းပြည့်မီပြီးသားအဖြစ် မြင်လိမ့်မည်။ လူတို့အပေါ် ဘုရားသခင် ပြုလုပ်သည့် တောင်းဆိုချက်များအားလုံးသည် ပြည့်မီရန် ၎င်းတို့၏ တတ်စွမ်းနိုင်မှုအတွင်းတွင်ရှိပြီး၊ ၎င်းတို့ လက်လှမ်းမမီသည့်နေရာတွင် မရှိပေ။

တစ်ခါတစ်ရံတွင် ဘုရားသခင်သည် သင့်ကို ထုတ်ဖော်ပြဖို့၊ သို့မဟုတ် ဆုံးမပဲ့ပြင်ဖို့ အရေးကိစ္စတစ်ခုကို အသုံးပြုသည်။ သို့ဆိုလျှင် ဤသည်မှာ သင်သည် ဖယ်ရှားရှင်းလင်းခြင်းကို ခံရပြီးဖြစ်သည်ဟု ဆိုလိုသလော။ သင်၏အဆုံးသတ်သည် ရောက်လာပြီး ဖြစ်သည်ဟု ဆိုလိုသလော။ မဟုတ်ပေ။ ယင်းမှာ ကလေးတစ်ယောက်သည် မနာခံဘဲ အမှားပြုထားသည့်အခါကဲ့သို့ ဖြစ်သည်။ သူ၏မိဘများသည် သူ့ကို ပြစ်တင်ပြောဆိုပြီး အပြစ်ဒဏ်ပေးနိုင်သော်လည်း သို့သော် သူသည် သူ့မိဘများ၏ ရည်ရွယ်ချက်ကို သဘောမပေါက်နိုင်လျှင်၊ သို့မဟုတ် သူ၏မိဘများက အဘယ်ကြောင့် ဤအရာကို လုပ်ဆောင်နေသည်ကို နားမလည်နိုင်လျှင်၊ သူသည် ၎င်းတို့၏ ရည်ရွယ်ချက်ကို နားလည်မှုလွဲလိမ့်မည်။ ဥပမာ မိဘများက ကလေးကို “အိမ်ကနေ တစ်ယောက်ထဲ မထွက်နဲ့။ အပြင်ကို ကိုယ့်ဘာသာ မသွားနဲ့” ဟု ပြောကောင်းပြောနိုင်သော်လည်း ကလေးသည် ဤအရာကို တစ်ဖက်နားမှ ဝင်၍ တစ်ဖက်နားတွင် ထွက်သွားပြီး မည်သို့ပင်ဖြစ်စေ တစ်ယောက်တည်း ခိုးထွက်သွားသည်။ မိဘများက သိသွားသည်နှင့် ကလေးကို ဆူပြီး အပြစ်ဒဏ်အနေဖြင့် သူ၏ အပြုအမူကို သုံးသပ်ဆင်ခြင်ရန် အခန်းထောင့်တွင် ရပ်ခိုင်းသည်။ သူ့မိဘများ၏ ရည်ရွယ်ချက်များကို နားမလည်ဘဲ ကလေးက သံသယများရှိလာသည်။ “ငါ့မိဘတွေက ငါ့ကို မလိုချင်တော့ဘူးလား။ ငါက တကယ် သူတို့ရဲ့ ကလေးဟုတ်ရဲ့လား။ ငါက သူတို့၏ ကလေး အမှန်တကယ် မဟုတ်လျှင်၊ ငါ့ကို မွေးစားထားတာလား” ဟူ၍ ဖြစ်သည်။ ဤအရာများက သူ တွေးတောသော အရာများဖြစ်သည်။ မိဘများ၏ တကယ့် ရည်ရွယ်ချက်များက အဘယ်နည်း။ မိဘများက ယင်းမှာ လုပ်ဆောင်ရန် အလွန်အန္တရာယ်များသည်ဟု ဆိုပြီး ၎င်းတို့ကလေးကို မလုပ်ဆောင်ရန် ပြောသည်။ သို့သော် ကလေးက နားမထောင်ဘဲ တစ်ဖက်နားမှဝင်၍ တစ်ဖက်နားမှ ထွက်သွားသည်။ ထို့ကြောင့် မိဘများက ၎င်းတို့၏ ကလေးကို သင့်လျော်စွာ ပညာပေးပြီး သူ၏ အမှားများမှ သင်ယူစေရန်အတွက် အပြစ်ဒဏ်ပေးသည့် ပုံစံတစ်ခုခုကို အသုံးပြုဖို့ လိုသည်။ ဤသို့လုပ်ဆောင်ရာတွင် မိဘများက ရရှိလိုသည်မှာ မည်သည့်အရာဖြစ်သနည်း။ ကလေးကို သူ၏ အမှားများမှ သင်ယူစေရန်အတွက်သာ ဖြစ်သလော။ ဤကဲ့သို့ သင်ယူခြင်းမျိုးသည် ၎င်းတို့အဆုံးစွန် ရရှိလိုသော အရာမဟုတ်ပေ။ ဤအရာကို လုပ်ဆောင်ရာတွင် မိဘများ၏ ရည်မှန်းချက်မှာ ကလေးအား ပြောထားသည့်အတိုင်း လုပ်ဆောင်စေရန်၊ မိမိတို့၏ အကြံနှင့်အညီ ပြုမူစေရန်နှင့် ၎င်းတို့ကို စိုးရိမ်စေဖို့ မနာခံသည့်အရာ မည်သည့်အရာကိုမျှ မလုပ်ဆောင်စေရန် ဖြစ်သည်။ ဤအရာက လိုချင်သည့် အကျိုးတရားဖြစ်ပေမည်။ ကလေးက သူ၏ မိဘများစကားကို နားထောင်လျှင်၊ ထိုအရာက သူသည် သိနားလည်မှုတွင် ရင့်ကျက်သည်ကို ပြသပြီး၊ ထို့နောက်တွင် သူ၏ မိဘများက စိတ်အေးသွားလိမ့်မည်ဖြစ်သည်။ ထိုအခါ ၎င်းတို့သည် သူနှင့်ပတ်သက်၍ စိတ်ကျေနပ်ကြလိမ့်မည် မဟုတ်လော။ သူ့ကို ထိုသို့ ၎င်းတို့ အပြစ်ပေးရန် လိုအပ်လိမ့်ဦးမည်လော။ လိုအပ်မည် မဟုတ်တော့ပေ။ ဘုရားသခင်ကို ယုံကြည်ခြင်းက ထိုသို့ပင်ဖြစ်သည်။ လူတို့အနေဖြင့် ဘုရားနှုတ်ကပတ်တော်များကို အလေးဂရုပြုပြီး သူ၏ စိတ်နှလုံးကို နားလည်ရန် သင်ယူရမည်။ ဘုရားသခင်ကို ၎င်းတို့ အထင်မလွဲရပေ။ အမှန်တွင်၊ အခြေအနေများစွာ၌၊ လူတို့၏ ပူပန်မှုများသည် ၎င်းတို့ကိုယ်ပိုင် ကိုယ်ကျိုးစီးပွားမှ လာပေသည်။ ယေဘုယျအားဖြင့် ပြောရလျှင်၊ ၎င်းတို့တွင် အဆုံးသတ်မရှိမည်ကို ကြောက်ရွံ့ခြင်း ဖြစ်သည်။ ၎င်းတို့က၊ “ဘုရားသခင်သည် ကျွန်ုပ်ကို ထုတ်ဖော်ပြလျှင်၊ ဖယ်ရှားရှင်းလင်းပြီး ငြင်းပယ်လျှင်၊ အဘယ်သို့ပြုလုပ်မည်နည်း”ဟု အမြဲ တွေးနေကြသည်။ ဤသည်မှာ ဘုရားသခင်အပေါ် သင်၏ အဓိပ္ပာယ်ကောက်လွဲခြင်းဖြစ်သည်။ ဤသည်တို့မှာ သင်၏ တစ်ဖက်သတ် မှန်းဆချက်များဖြစ်သည်။ ဘုရားသခင်၏ ရည်ရွယ်ချက်က မည်သည့်အရာဖြစ်သည်ကို သင် အဖြေရှာရမည်။ သူက လူတို့ကို ထုတ်ဖော်ပြသည့်အခါ၊ ၎င်းတို့ကို ဖယ်ရှားရှင်းလင်းခြင်းအတွက် မဟုတ်။ ဘုရားသခင်သည် လူတို့၏ အားနည်းချက်များ၊ အမှားများနှင့် ၎င်းတို့၏ သဘာဝ အနှစ်သာရများကို ထုတ်ဖော်ပြရန်၊ ၎င်းတို့ကို မိမိတို့ကိုယ်ကို သိရှိစေရန်နှင့် စစ်မှန်သော နောင်တရခြင်းကို ရရှိစေရန်အလို့ငှာ ၎င်းတို့ကို ထုတ်ဖော်လေသည်၊ သို့ဖြစ်၍ လူတို့ကို ထုတ်ဖော်ခြင်းသည် ၎င်းတို့၏ အသက်တာ ကြီးထွားလာစေရန် ကူညီပေးဖို့အလို့ငှာ ဖြစ်သည်။ စင်ကြယ်သော နားလည်မှု မရှိပါက လူတို့သည် ဘုရားသခင်ကို နားလည်မှုလွဲရန် လွယ်ကူပြီး အပျက်သဘောဆောင်ကာ အားနည်းလာကြလေသည်။ ၎င်းတို့သည် မိမိတို့ကိုယ်ကိုပင် လက်လျှော့ကောင်း လက်လျှော့နိုင်ကြသည်။ အမှန်တွင် ဘုရားသခင်၏ ထုတ်ဖော်ခြင်းခံရမှုက သင်သည် ဖယ်ရှားရှင်းလင်းခံရသည်ဟု ဆိုလိုချင်မှ ဆိုလိုပေမည်။ ထိုအရာမှာ သင်၏ ကိုယ်ပိုင် ဖောက်ပြန်ပျက်စီးခြင်းကို သင့်အား သိရှိအောင် ကူညီရန်နှင့် သင့်ကို နောင်တရစေရန် ဖြစ်သည်။ မကြာခဏဆိုသကဲ့သို့ လူတို့သည် ပုန်ကန်တတ်ကြသည့်အပြင် ဖောက်ပြန်ပျက်စီးခြင်းကို ၎င်းတို့ ထုတ်ဖော်ပြသည့်အခါ ယင်းကို ဖြေရှင်းရန် သမ္မာတရားကို မရှာဖွေကြသောကြောင့် ဘုရားသခင်က ဆုံးမပဲ့ပြင်ခြင်းကို ကျင့်သုံးရမည်ဖြစ်သည်။ ထို့ကြောင့်၊ တစ်ခါတစ်ရံ၊ သူသည် လူတို့၏ အကျည်းတန်ခြင်းနှင့် သနားဖွယ်ဖြစ်ခြင်းတို့ကို ဖော်ထုတ်လျက်၊ ၎င်းတို့အား မိမိတို့ကိုယ်ကို သိရှိစေလျက်၊ လူတို့ကို ထုတ်ဖော်ပြသည်။ ယင်းက ၎င်းတို့၏အသက်တာကို ကြီးထွားရန် ကူညီပေးသည်။ လူတို့ကို ထုတ်ဖော်ပြခြင်းတွင် မတူကွဲပြားသည့် သွယ်ဝိုက်ညွှန်းဆိုချက်နှစ်ခု ရှိ၏။ ဆိုးယုတ်သောလူတို့အတွက်၊ ထုတ်ဖော်ပြခံရခြင်းသည် ၎င်းတို့ ဖယ်ရှားရှင်းလင်းခံရသည်ဟု ဆိုလိုသည်။ သမ္မာတရားကို လက်ခံနိုင်သူတို့အတွက်၊ ထိုအရာမှာ အသိပေးချက်နှင့် သတိပေးချက်တစ်ခု ဖြစ်သည်။ ၎င်းတို့ကိုယ်၎င်းတို့ သုံးသပ်ရန်၊ မိမိတို့၏ စစ်မှန်သည့် အခြေအနေကို မြင်စေရန်၊ ထိန်းကျောင်းရခက်ပြီး မဆင်မခြင်ပြုမူခြင်းကို ရပ်တန့်စေရန် ယင်းကို ပြုလုပ်ခြင်းဖြစ်သည်။ အဘယ်ကြောင့်ဆိုသော် ဤကဲ့သို့ ဆက်လုပ်ဆောင်ခြင်းက အန္တရာယ်ရှိမည်ဖြစ်သောကြောင့် ဖြစ်သည်။ လူတို့ကို ဤသို့ထုတ်ဖော်ပြခြင်းသည် ၎င်းတို့တာဝန်ကို ထမ်းဆောင်ရာတွင် ၎င်းတို့အနေဖြင့် နားဝေတိမ်တောင်ဖြစ်ကာ အမှုမဲ့အမှတ်မဲ့ဖြစ်လာခြင်းမရှိစေရန်၊ အမှုအရာများကို အလေးအနက် သဘောထားရန် ပျက်ကွက်ခြင်းမဖြစ်စေရန်၊ ရလဒ်အနည်းငယ်ဖြင့်သာ ကျေနပ်လာကာ လက်ခံနိုင်သည့် စံနှုန်းတစ်ခုအထိ မိမိတို့တာဝန်ကို ထမ်းဆောင်ပြီးဖြစ်သည်ဟု တွေးထင်ပြီး အမှန်တွင်မူ ဘုရားသခင်၏ တောင်းဆိုချက်များနှင့် အကဲဖြတ်သည့်အခါ ၎င်းတို့ အလွန်စံမမီဖြစ်ကာ ထိုသို့ဖြစ်သည့်တိုင်၊ မိမိတို့ဘာသာ ကျေနပ်အားရကြဆဲဖြစ်၍ အဆင်ပြေနေသည်ဟု မိမိတို့ကိုယ်ကို ယုံကြည်ခြင်း မဖြစ်စေရန် ၎င်းတို့ကို အသိပေးခြင်းဖြစ်သည်။ ထိုသို့သော အခြေအနေများတွင်၊ ဘုရားသခင်သည် လူတို့ကို ဆုံးမပဲ့ပြင်လိမ့်မည်၊ သတိပေးကာ အသိပေးလိမ့်မည်။ တစ်ခါတစ်ရံ၊ ၎င်းတို့၏ အကျည်းတန်ခြင်းကို ဘုရားသခင်က ထုတ်ဖော်ပြသည်။ ယင်းမှာ အသိပေးချက်တစ်ခုအဖြစ် သိသိသာသာ အသုံးချရန်ဖြစ်သည်။ ထိုသို့သော အချိန်များတွင်၊ သင့်ကိုယ်သင် သုံးသပ်သင့်၏။ သင်၏တာဝန်ကို ဤသို့ထမ်းဆောင်ခြင်းသည် မလုံလောက်ပေ။ သင့်အတွင်းတွင် ပုန်ကန်မှုရှိ၏။ အပျက်သဘောဆောင်သော အရိပ်လက္ခဏာများစွာ ရှိ၏။ သင် လုပ်ဆောင်သည့် အရာရာတိုင်းသည် ဝတ်ကျေတမ်းကျေဖြစ်ပြီး၊ သင် နောင်တမရသေးလျှင်၊ သင် အပြစ်ပေးခံရသင့်ပေသည်။ မကြာခဏ၊ ဘုရားသခင်က သင့်ကို ပဲ့ပြင်ဆုံးမသည့်အခါ၊ သို့မဟုတ် သင့်ကို ထုတ်ဖော်ပြသည့်အခါ၊ ဤသည်မှာ သင် ဖယ်ရှားရှင်းလင်းခံရလိမ့်မည်ဟု မလွဲမသွေဆိုလိုခြင်း မဟုတ်ပေ။ ဤကိစ္စရပ်ကို မှန်ကန်စွာ ချဉ်းကပ်သင့်သည်။ သင် ဖယ်ရှားရှင်းလင်းခံရလျှင်ပင်၊ ထိုအရာကို သင် လက်ခံကာ ကျိုးနွံနာခံသင့်ပြီး၊ အမြန် သုံးသပ်ကာ နောင်တရသင့်သည်။ ပေါင်းရုံးသုံးသပ်ရလျှင်၊ သင့်ကို ထုတ်ဖော်ပြခြင်းနောက်ကွယ်တွင် မည်သည့်အဓိပ္ပာယ်ရှိသည်ဖြစ်စေ၊ သင်သည် ကျိုးနွံနာခံရန် သင်ယူရမည်။ သင်သည် မတုန်မလှုပ်သည့် အတိုက်အခံလုပ်ခြင်းကို ပြပြီး သင်၏ အပြစ်အနာအဆာများကို ပြုပြင်မည့်အစား၊ မကောင်းသောအဖြစ်မှ ပိုဆိုးသည့်အဖြစ်သို့ ဆက်သွားလျှင်၊ သင် မုချ အပြစ်ပေးခံရလိမ့်မည်။ ထို့ကြောင့်၊ ထုတ်ဖော်ပြခံရခြင်းနှင့်ဆိုင်သော ကိစ္စရပ်များကို ကိုင်တွယ်ဖြေရှင်းရာတွင်၊ အကြင်သူသည် ကျိုးနွံနာခံခြင်းကို ပြသရမည်။ အကြင်သူ၏ စိတ်နှလုံးသည် အကြောက်တရားဖြင့် ပြည့်လာရမည်ဖြစ်ပြီး အကြင်သူသည် နောင်တရနိုင်စွမ်းရှိလာရမည်ဖြစ်သည်။ ထိုအခါမှသာ ဘုရားသခင်၏ ရည်ရွယ်ချက်များနှင့် ကိုက်ညီကာ ဤသို့ လက်တွေ့လုပ်ခြင်းအားဖြင့်သာ မိမိကိုယ်ကို ကယ်တင်နိုင်ပြီး ဘုရားသခင်၏ တရားစီရင်ခြင်းကို ရှောင်ရှားနိုင်သည်။ ထိုအခါ ဆင်ခြင်တုံတရားရှိသော လူတို့သည် မိမိတို့ကိုယ်ပိုင် အမှားများကို သတိပြုမိကာ အမှန်ပြင်နိုင်သင့်ပေသည်။ အနည်းဆုံးအနေဖြင့် မိမိတို့တာဝန်ကို ဖြည့်ဆည်းရန် မိမိတို့၏ အသိစိတ်ကို မှီခိုအားကိုးသည့် အဆင့်ကို ရယူသင့်ပေသည်။ ထို့အပြင်၊ ၎င်းတို့သည် ၎င်းတို့၏ အပြုအမူက စည်းကမ်းရှိသည့် အဆင့်သာမက၊ ၎င်းတို့၏ စိတ်နှလုံးအကြွင်းမဲ့၊ စိတ်ဝိညာဉ်ရှိသမျှ၊ ၎င်းတို့၏ ဉာဏ်စွမ်းရှိသမျှနှင့် ကိုယ်စွမ်းရှိသမျှ ပေးအပ်သည့်အဆင့်ကိုလည်း ရယူလျက်၊ သမ္မာတရားဆီသို့လည်း အရောက်လှမ်းရမည်ဖြစ်သည်။ ထိုသို့ လုပ်ဆောင်ခြင်းသည်သာ လက်ခံနိုင်ဖွယ်ရှိသည့် မိမိတို့တာဝန်ကို ဖြည့်ဆည်းခြင်းနည်းလမ်း ဖြစ်သည်။ ထိုသို့လုပ်ဆောင်ခြင်းသည်သာ ၎င်းတို့အား ဘုရားသခင်ကို အမှန်တကယ် ကျိုးနွံနာခံသည့် လူများဖြစ်စေသည်။ ဘုရားသခင်၏ ရည်ရွယ်ချက်များကို ဖြည့်ဆည်းခြင်းအတွက် မည်သည့်အရာကို စံနှုန်းအဖြစ် သဘောထားသင့်သနည်း။ အကြင်သူသည် မိမိ၏ တာဝန်များကို သမ္မာတရား စည်းမျဉ်းများအပေါ် အခြေခံရမည်၊ ယင်း၏ အဓိက ကဏ္ဍမှာ ဘုရားအိမ်တော်၏ အကျိုးစီးပွားများပေါ်တွင်လည်းကောင်း၊ ဘုရားအိမ်တော်၏ အလုပ်အပေါ်တွင်လည်းကောင်း အလေးထားရန်၊ စိတ်ထဲတွင် ခြုံငုံစဉ်းစားထားရန်နှင့် အခြားကဏ္ဍတစ်ခုကို မမြင်နိုင်တော့သည့် အန္တရာယ်ရှိလျက်ဖြင့် ကဏ္ဍတစ်ခုခုကို အာရုံစိုက်မှု မပြုလုပ်ရန်ဖြစ်သည်။ ယင်း၏ အသေးစားကဏ္ဍမှာ မိမိ၏ ကိုယ်ပိုင်အလုပ်ကို မှန်ကန်စွာ ပြီးစီးစေရန်နှင့် ဝတ်ကျေတမ်းကျေပုံစံဖြင့် ဖြစ်သလိုပြုလုပ်ခြင်းမရှိဘဲ၊ ဘုရားသခင်ကို အရှက်ရစေခြင်းမရှိဘဲ၊ မိမိအပေါ် တောင်းဆိုထားသည့်အရာအတိုင်း လိုချင်သည့် အကျိုးတရားကို စွမ်းဆောင်ရရှိရန်ဖြစ်သည်။ လူတို့သည် ဤစည်းမျဉ်းများကို ကျွမ်းကျင်ပိုင်နိုင်လျှင်၊ မိမိတို့၏ စိုးရိမ်မှုများနှင့် နားလည်မှုလွဲခြင်းများကို လက်လွှတ်ကြလိမ့်မည် မဟုတ်လော။ သင်၏ စိုးရိမ်မှုများနှင့် နားလည်မှုလွဲခြင်းများကို သင်ဘေးဖယ်ထားပြီး၊ ဘုရားသခင်နှင့်ပတ်သက်၍ အပျက်သဘောဆောင်သော မည်သည့် ထင်မြင်ချက်မျှ မရှိတော့သည်နှင့်တစ်ပြိုင်နက်၊ အပျက်သဘောဆောင်သည့် လက္ခဏာရပ်များက သင့်အတွင်းတွင် စိုးမိုးသော နေရာတစ်ခုကိုယူထားခြင်းသည် တဖြည်းဖြည်းချင်း ရပ်တန့်သွားလိမ့်မည်ဖြစ်ပြီး၊ ဤကိစ္စမျိုးတို့ကို မှန်ကန်သည့် ပုံစံဖြင့် သင် ချဉ်းကပ်လိမ့်မည်။ ထို့ကြောင့်၊ သမ္မာတရားကို ရှာဖွေကာ ဘုရားသခင်ရည်ရွယ်ချက်များကို နားလည်ရန် ကြိုးပမ်းဖို့ အရေးကြီးပေသည်။

လူအချို့သည် မိမိတို့၏တာဝန်ကို ထမ်းဆောင်သောအခါ အပျက်သဘောဆောင်သည့်၊ မတက်ကြွသည့်၊ သို့မဟုတ် အတိုက်အခံဖြစ်သည့်၊ နားလည်မှုလွဲသည့် အခြေအနေတွင် မကြာခဏရှိကြသည်။ ၎င်းတို့သည် ထုတ်ဖော်ပြခံရပြီး ဖယ်ရှားရှင်းလင်းခံရမည်ကို အမြဲတစေ ကြောက်ရွံ့ကြပြီး ၎င်းတို့၏ အနာဂတ်၊ ကံကြမ္မာတို့၏ ကန့်သတ်ခြင်းကို အမြဲတစေ ခံရသည်။ ဤသည်မှာ သေးငယ်သော ဝိညာဉ်ရင့်ကျက်မှုတစ်ခုကို ဖော်ပြခြင်းမဟုတ်လော။ (ဟုတ်သည်။) လူအချို့က ၎င်းတို့သည် ၎င်းတို့၏တာဝန်ကို ကောင်းစွာမထမ်းဆောင်မည်ကို စိုးရိမ်သည်ဟု အစဉ်ပြောကြသည်။ အသေးစိတ်အချက်များကို မစစ်ဆေးဘဲ တစ်ဦးတစ်ယောက်က ၎င်းတို့ အတော်လေးသစ္စာရှိသည်ဟုပင် သဘောထားနိုင်သည်။ ၎င်းတို့၏ စိတ်နှလုံးထဲတွင် အမှန်တကယ် မည်သည့်အရာကို ၎င်းတို့ စိုးရိမ်ကြသနည်း။ ၎င်းတို့သည် ၎င်းတို့၏တာဝန်ကို ကောင်းစွာမထမ်းဆောင်လျှင် ဖယ်ရှားရှင်းလင်းခံရပြီး ကောင်းမွန်သည့် ခရီးပန်းတိုင်မရှိမည်ကို စိုးရိမ်ကြသည်။ လူအချို့က ၎င်းတို့သည် အစေခံသူများဖြစ်လာမည်ကို ကြောက်ရွံ့ကြသည်ဟု ဆိုသည်။ ယင်းကို အခြားလူတို့က ကြားသောအခါ အစေခံသူများမဖြစ်လိုကြရာတွင် ဤလူများသည် ဘုရားသခင်၏လူများထဲမှ တစ်ဦးအဖြစ် ၎င်းတို့၏ တာဝန်ကို ကောင်းစွာထမ်းဆောင်လိုသည့် သဘောဖြစ်သည်ဟု မှတ်ယူကြပြီး၊ စိတ်ပြတ်သားမှုရှိသည့် လူများနှင့် အထင်မှားကြသည်။ အမှန်တကယ်တွင် အစေခံသူများဖြစ်လာမည်ကိုကြောက်သော ဤလူတို့သည် ၎င်းတို့၏ စိတ်နှလုံးထဲတွင် “ငါ အစေခံသူဖြစ်လာရင် နောက်ဆုံးမှာ ပျက်စီးဦးမှာပဲ။ ကောင်းမွန်တဲ့ ခရီးပန်းတိုင်ရှိမှာမဟုတ်ဘူး။ ကောင်းကင်နိုင်ငံတော်မှာ ဝေစုရမှာမဟုတ်ဘူး” ဟု စဉ်းစားနေကြသည်။ ဤသည်မှာ ၎င်းတို့ စကားများ၏ သွယ်ဝိုက်ညွှန်းဆိုမှုဖြစ်သည်။ ၎င်းတို့သည် ၎င်းတို့၏ ရလဒ်နှင့် ခရီးပန်းတိုင်နှင့်ပတ်သက်၍ စိုးရိမ်ကြသည်။ ၎င်းတို့သည် အစေခံသူများဖြစ်သည်ဟု ဘုရားသခင်က ဆိုလျှင် ၎င်းတို့၏တာဝန်ကို ထမ်းဆောင်ရာတွင် အတော်အတန် အားလျှော့၍ လုပ်ဆောင်ကြသည်။ ဘုရားသခင်က ၎င်းတို့သည် သူ၏လူများဖြစ်သည်ဟုဆိုပြီး ဘုရားသခင်၏ လက်ခံခြင်းကို ခံရလျှင် ၎င်းတို့တာဝန်ကို ထမ်းဆောင်ရာ၌ အနည်းငယ်ပို၍ အားစိုက်ထုတ်ကြသည်။ ဤတွင် ပြဿနာသည် အဘယ်နည်း။ ပြဿနာမှာ ၎င်းတို့သည် ဘုရားအိမ်တော်တွင် ၎င်းတို့၏ တာဝန်ကို ထမ်းဆောင်သောအခါ သမ္မာတရားစည်းမျဉ်းအတိုင်း မလုပ်ဆောင်ကြခြင်း ဖြစ်သည်။ ၎င်းတို့၏ ကိုယ်ပိုင်အလားအလာများနှင့် ကံကြမ္မာကို အစဉ် ထည့်စဉ်းစားကြသည်။ “အစေခံသူ” ဆိုသည့် ရာထူးအားဖြင့် အစဉ် ကန့်သတ်ခြင်းခံရသည်။ အကျိုးဆက်အနေဖြင့်၊ ၎င်းတို့သည် မိမိတို့တာဝန်ကို ကောင်းစွာ မလုပ်နိုင်သကဲ့သို့၊ သမ္မာတရားကို ၎င်းတို့ လက်တွေ့လုပ်ဆောင်လိုကြသော်လည်း၊ ထိုသို့လုပ်ဆောင်ရန် ခွန်အားမဲ့ကြသည်။ ၎င်းတို့သည် အပျက်သဘောဆောင်သည့် အခြေအနေတစ်ခုတွင် အမြဲ အသက်ရှင်ကြပြီး၊ ၎င်းတို့က ဘုရားသခင်၏ လူများဖြစ်သလော၊ အစေခံသူများဖြစ်သလောဟူသည်ကို သေချာအောင်လေ့လာစိစစ်ရန် ကြိုးစားလျက် ဘုရားနှုတ်ကပတ်တော်များနောက်ကွယ်ရှိ အဓိပ္ပာယ်ကို ရှာဖွေကြလေသည်။ ၎င်းတို့က ဘုရားသခင်၏ လူများဖြစ်လျှင်၊ မိမိတို့တာဝန်များကို ကောင်းစွာ ထမ်းဆောင်ရန် ကြိုးပမ်းကြလိမ့်မည်။ ၎င်းတို့ အစေခံသူများဖြစ်လျှင်၊ မိမိတို့တာဝန်ကို ထမ်းဆောင်ရာတွင် အပျက်သဘောဆောင်သည့် လက္ခဏာရပ်များ ဖြစ်ပေါ်လျက် ဝတ်ကျေတမ်းကျေဖြစ်ကြလိမ့်မည်ဖြစ်ပြီး၊ “အစေခံသူ”ဟူသည့် ဂုဏ်ပုဒ်၏ ဘောင်ခတ်ခြင်းခံရကြလိမ့်မည်ဖြစ်ကာ မိမိတို့ကိုယ်ကို လွတ်မြောက်စေနိုင်မည်မဟုတ်ပေ။ တစ်ခါတစ်ရံ၊ ပြင်းထန်စွာ ပြုပြင်ခံရပြီးနောက်တွင်၊ ၎င်းတို့က၊ “ငါ့အတွက် မျှော်လင့်ချက်မရှိပါ။ ဤသည်မှာ ငါဖြစ်သည့်ပုံစံသာဖြစ်သည်။ ငါ လုပ်နိုင်သည့်အရာကိုသာ ငါ လုပ်မည်”ဟု မိမိတို့ဘာသာ ပြောဆိုကြသည်။ ပြီးလျှင် မတက်မကြွ၊ အပျက်သဘောဆောင်ပြီး အကျင့်ပျက်သည့် အတွေးများနှင့်အတူ၊ ထိုအရာကို ၎င်းတို့ အတိုက်အခံလုပ်ပြီး၊ မိမိတို့တာဝန်များကို တွန့်ဆုတ်စွာ သွား၍ထမ်းဆောင်ကြသည်။ ၎င်းတို့သည် မိမိတို့၏ တာဝန်ကို ကောင်းစွာ ထမ်းဆောင်ဖို့ ဖြစ်နိုင်သလော။ စုဝေးပွဲအချိန်အတွင်းပြုလုပ်သည့် မိတ်သဟာယသည် အစဉ်သဖြင့် သမ္မာတရားကိုချစ်သည့် ဘုရားသခင်အကြောင်း၊ ဘုရားသခင်ကို ကျိုးနွံနာခံခြင်းအကြောင်း၊ ဘဝကို အသက်ရှင်ရန် ဘုရားနှုတ်ကပတ်တော်ကို မှီခိုခြင်းအကြောင်းနှင့် ဘုရားသခင်ကို သစ္စာစောင့်သိမှု ပြသခြင်းတို့အကြောင်းတို့ဖြစ်သည်။ သို့သော် ထိုသို့သောသူသည် ဤအရာများထဲမှ မည်သည့်အရာကိုမျှ လက်တွေ့မလုပ်ဆောင်နိုင်ပေ။ သူသည် သူ၏ ကိုယ်ပိုင် အနာဂတ် အလားအလာများနှင့် ကံကြမ္မာတို့ကိုသာ အလေးထားသည်။ ကောင်းချီးများအပေါ် သူ့လောဘ၏ ဘောင်ခတ်ခြင်းကို အမြဲတစေခံရသည်။ သမ္မာတရား၏ မည်သည့် သွင်ပြင်လက္ခဏာကိုမျှ လက်ခံနိုင်စွမ်းမရှိပေ။ ဤသို့ဖြင့်၊ သူသည် အတိုက်အခံလုပ်ပြီး၊ ဆန့်ကျင်တတ်သည်၊ အပျက်သဘောဆောင်ပြီး မကျေနပ်ချက်အပြည့်ရှိသည်။ သူ၏စိတ်နှလုံးတွင် ဘုရားသခင်အကြောင်း အယူအဆများ အမြဲ ထားရှိနေသည်၊ ဘုရားသခင်ကိုဆန့်ကျင်၍ အတားအဆီးများပြုလုပ်ကာ ဘုရားသခင်ကို ခပ်တန်းတန်းဆက်ဆံလေသည်။ ဘုရားက သူ့ကို ရိပ်စားမိမည်ကိုလည်းကောင်း၊ သူ့ကို ထိန်းချုပ်ပြီး သူ၏ အကျိုးစီးပွားကို ဆန့်ကျင်ဆောင်ရွက်မည်ကိုလည်းကောင်း စိုးရိမ်သဖြင့် ဘုရားကို သူ အမြဲ သတိထားသည်၊ ကြောက်လန့်နေသည်။ ဆက်လက်၍၊ သူသည် အစဉ်စိတ်ပါခြင်းမရှိဘဲ တွန့်တိုပြီး လူတို့က အရှေ့မှနေ၍ သူ့ကို တရွတ်တိုက်ဆွဲခေါ်ရသည်။ ပြီးလျှင် လူတို့သည် အနောက်မှနေ၍ သူ့ကို အရှေ့သို့ တွန်းရသည်။ ရွှံ့နွံထဲသို့ သူကျရောက်ပြီး ခြေလှမ်းတိုင်းက ဆင်းရဲဒုက္ခအလွန်များသကဲ့သို့ ဖြစ်သည်။ ပြီးလျှင် အသက်ရှင်ရသည်မှာ အလွန်ပင် ဒုက္ခများသည်။ အမှုအရာများက အဘယ်သို့ ဤသို့ ဖြစ်သွားရသနည်း။ လူသား၏ စိတ်နှလုံးက အလွန် လှည့်ဖြားတတ်သောကြောင့် ဤကဲ့သို့ ဖြစ်လာခြင်းဖြစ်သည်။ ထိုစိတ်နှလုံးက လူသားမျိုးနွယ်ကို ကယ်တင်ရန် ဘုရားသခင် လုပ်ဆောင်သည့် အမှုကို အမြဲ အထင်လွဲသည်။ ဘုရားသခင်က ၎င်းတို့ကို မည်သည့်ဆက်ဆံမှုကို ပေးသည်ဖြစ်စေ၊ လူတို့က၊ “ဤသည်မှာ ဘုရားသခင်က ငါ့ကို အလိုမရှိတော့သည့် သဘောဖြစ်သလော။ အဆုံးတွင် ဘုရားသခင်က ငါ့ကို ကယ်တင်မည်လော၊ မကယ်တင်မည်လော။ ငါကဲ့သို့သော သူတစ်ဦးအတွက်၊ ငါ၏ လိုက်စားမှုကို ဆက်လုပ်ဆောင်ရာတွင် အဓိပ္ပာယ်တစ်ခုတလေ ရှိသလော။ နိုင်ငံတော်ထဲသို့ ငါ ရောက်နိုင်သလော”ဟု တွေးလျက်၊ အမြဲ သံသယရှိကြလိမ့်မည်။ လူတို့သည် ဤကဲ့သို့သော အပျက်သဘောဆောင်ပြီး ဆန့်ကျင်ကွဲလွဲသည့် အတွေးများကို စဉ်ဆက်မပြတ် ထားရှိကြသည့်အခါ၊ ဤအရာက ၎င်းတို့၏ တာဝန်ဖြည့်ဆည်းနိုင်စွမ်းကို ထိခိုက်လိမ့်မည် မဟုတ်လော။ ၎င်းတို့၏ သမ္မာတရား လိုက်စားခြင်းကိုလည်း ဤအရာက ထိခိုက်လိမ့်မည် မဟုတ်လော။ ဤအပျက်သဘောဆောင်သော အရိပ်လက္ခဏာများကို မရှင်းထုတ်ပစ်လျှင်၊ ၎င်းတို့သည် မည်သည့်အချိန်တွင် ဘုရားသခင်ကို ယုံကြည်ခြင်း လမ်းကြောင်းမှန်ပေါ် ဝင်ရောက်နိုင်လိမ့်မည်နည်း။ ယင်းမှာ ပြောရခက်ပေသည်။ ထို့ကြောင့် သမ္မာတရားကို လက်ခံရန် ငြင်းဆန်သော လူတို့သည် ကိုင်တွယ်ရန် အခက်ဆုံးဖြစ်ပြီး အဆုံးတွင်၊ ၎င်းတို့နှင့်ပတ်သက်၍ လုပ်ဆောင်နိုင်သည့်တစ်ခုတည်းသော အရာမှာ ၎င်းတို့ကို ဖယ်ရှားရှင်းလင်းခြင်းဖြစ်သည်။

ဖောက်ပြန်ပျက်စီးသော လူသားမျိုးနွယ်ထဲတွင်၊ အချို့သော ဆန့်ကျင်ကွဲလွဲသည့် အရိပ်လက္ခဏာများက ၎င်းတို့ စိတ်နှလုံးများတွင် နက်နက်ရှိုင်းရှိုင်း အမြစ်တွယ်လာပြီးဖြစ်သည်။ ဥပမာအနေဖြင့်၊ ဂုဏ်၊ ဝင့်ဝါမှု၊ အဆင့်အတန်း၊ ကျော်ကြားမှုနှင့် အကျိုးအမြတ် စသည်တို့ကဲ့သို့သော အရာများဖြစ်သည်။ သင်သည် ဘုရားသခင်ကို ယုံကြည်သည့်အခါ၊ သမ္မာတရားကို လက်ခံရန် ဆန္ဒရှိလျှင်၊ ထိုအရာမှာ ဤဆန့်ကျင်ကွဲလွဲသည့် အရိပ်လက္ခဏာများကို မရပ်မနား ရင်ဆိုင်ခြင်းနှင့် ခက်ခဲကြမ်းတမ်းသော အတွေ့အကြုံနှင့် ရုန်းကန်ကြိုးစားမှုမျိုးစုံဖြင့် လုံးထွေးသတ်ပုတ်ခြင်းကို ဆိုလိုပေသည်။ သမ္မာတရားက အသက်ဖြစ်မလာမချင်း၊ လူတို့အတွင်းတွင် အောင်ပွဲဆင်ခြင်း မရှိမချင်း၊ ဤတိုက်ပွဲက အဆုံးသတ်လာလိမ့်မည် မဟုတ်ပေ။ ဤအချိန်ကာလအတောအတွင်းတွင်၊ ဘုရားနှုတ်ကပတ်တော်ကို စားသောက်ခြင်းမှတစ်ဆင့် သမ္မာတရားကို လူတို့ နားလည်လာကာ ဘုရားသခင်၏ ရည်ရွယ်ချက်များကို သဘောပေါက်မှု ရရှိပြီးသည့်အခါ၊ သမ္မာတရားကို စတင်လက်တွေ့လုပ်ဆောင်ပြီး ဇာတိပကတိကို ဆန့်ကျင်တွန်းလှန်ကြလိမ့်မည်ဖြစ်သည်။ သမ္မာတရားက ၎င်းတို့၏ အသက်ဖြစ်လာသည့်အချိန်တွင်၊ ၎င်းတို့အတွက် ဤအပျက်သဘောဆောင်ပြီး ဆန့်ကျင်ကွဲလွဲသည့် အရိပ်လက္ခဏာများကို ရှင်းထုတ်ရန် သမ္မာတရားကို အသုံးပြုဖို့ ဖြစ်လာနိုင်လိမ့်မည်။ ဝင့်ဝါမှုနှင့် တစ်ကိုယ်ရေ သိက္ခာ၊ ကျော်ကြားမှု၊ အကျိုးအမြတ်နှင့် အဆင့်အတန်း၊ လူသားတောင့်တမှုများ၊ မသန့်စင်သည့် လူသား ကြံရွယ်ချက်များ၊ ဘုရားသခင်အပေါ် လူတို့၏ အထင်လွဲမှု၊ ၎င်းတို့၏ ရွေးချယ်မှုများနှင့် နှစ်ခြိုက်မှုများ၊ ၎င်းတို့၏ မိမိတို့ကိုယ်ကို မှန်သည်ဟု မှတ်ယူမှု၊ မာနထောင်လွှားမှု၊ လှည့်ဖြားခြင်းနှင့် သင်ရှိသည့်အရာတို့ဖြစ်သည့် ဤပြဿနာများအားလုံးသည် လူတို့က သမ္မာတရားကို နားလည်လာသည့်နောက်တွင် ဖြေရှင်းချက်တစ်ခုကို တဖြည်းဖြည်း ရှာတွေ့လာလိမ့်မည်ဖြစ်သည်။ ဘုရားသခင်ကို ယုံကြည်လာသည့် ဖြစ်စဉ်သည် အမှန်တွင် သမ္မာတရားကို လက်ခံခြင်းဖြစ်စဉ်၊ ဇာတိပကတိကို အောင်မြင်ရန် သမ္မာတရားကို အသုံးပြုခြင်းဖြစ်စဉ်နှင့် ဤပြဿနာများကို ဖြေရှင်းရန် ဘုရားနှုတ်ကပတ်တော်ကို မရပ်မနား စားသောက်ခြင်း၊ သမ္မာတရားကို ရှာဖွေခြင်းနှင့် သင် နားလည်လာပြီးဖြစ်သည့် သမ္မာတရား၊ သင် သိရှိလာပြီးဖြစ်သည့် ဘုရားနှုတ်ကပတ်တော်နှင့် သင် သဘောပေါက်လာပြီးဖြစ်သည့် သမ္မာတရား စည်းမျဉ်းများကို အသုံးပြုခြင်း ဖြစ်စဉ်သာဖြစ်သည်။ အသက်ဝင်ရောက်မှုရှိရန်မှာ ဤအတွေ့အကြုံများကို ကြုံရရန်ဖြစ်ပြီး၊ ထိုသို့ လုပ်ဆောင်ရာတွင် လူတို့သည် တဖြည်းဖြည်း ပြောင်းလဲလာလိမ့်မည်။ ဤဖောက်ပြန်ပျက်စီးသော အရိပ်လက္ခဏာများသည် လူတိုင်းတွင် ပါရှိပြီး၊ အကျိုးအမြတ်နှင့် ကျော်ကြားမှုအတွက် အသက်မရှင်သည့် လူတစ်ဦးတစ်ယောက်မျှ မရှိပေ။ လူသားအားလုံးသည် ဤအရာများအတွက် အသက်ရှင်ကြ၏။ ယင်းတို့ကို လူတစ်ဦးစီက ကိုင်တွယ်ပြီး ယင်းတို့အတွက် လိုအင်ဆန္ဒ ဖော်ပြသည့် နည်းလမ်းသာ ခြားနားကောင်းခြားနားနိုင်သည်။ သို့ရာတွင် ၎င်းတို့ ထုတ်ဖော်ပြသည့်အရာသည် အနှစ်သာရအနေဖြင့် အတူတူပင် ဖြစ်သည်။ လူအချို့က ကျယ်ကျယ်လောင်လောင် ပြောဆိုကြသည်၊ အခြားသူတို့မှာ ထိုသို့ မပြောကြ။ အချို့က မိမိတို့ကိုယ်ကို သိသာထင်ရှားသည့် နည်းလမ်းဖြင့် ထုတ်ဖော်ပြကြစဉ်တွင်၊ အခြားသူတို့မှာ လူတို့က ၎င်းတို့ကို မရိပ်စားမိစေဖို့အလို့ငှာ အမှုအရာများကို ဖုံးဖိရန်နှင့် ပွင့်လင်းမြင်သာမှုမရှိအောင် တားဆီးရန် နည်းလမ်းမျိုးစုံ သုံးလျက်၊ ကွယ်ဝှက်ရန် ကြိုးပမ်းကြသည်။ အခြားသူတို့အား သင့်ကို ရိပ်စားမိရန် အခွင့်မပေးခြင်းနှင့် အမှုအရာများကို ဖုံးဖိခြင်းကို လုပ်ဆောင်ခြင်းအားဖြင့် ဘုရားသခင် ရှာမတွေ့အောင် သင် တားဆီးလိမ့်မည်ဟု သင် တွေးထင်သလော။ ဤအရာကို သင် လုပ်ဆောင်လျှင်၊ သင်၏ ဖောက်ပြန်ပျက်စီးသော စိတ်သဘောထားက ရှိတော့မည်မဟုတ်ဟု သင် တွေးထင်သလော။ လူတစ်ဦးစီတိုင်း၏ ဖောက်ပြန်ပျက်စီးသော အနှစ်သာရက အတူတူပင်ဖြစ်သည်။ လူတစ်ဦးနှင့် အခြားတစ်ဦးတို့ကြား ခြားနားချက်မှာ အဘယ်နည်း။ သမ္မာတရားကို ချဉ်းကပ်သည့် သဘောထားက လူတစ်ဦးနှင့် တစ်ဦး ကွာခြားနေနိုင်သည်။ လူအချို့သည် သမ္မာတရားကို နားထောင်ပြီးသည်နှင့်တစ်ပြိုင်နက်၊ လက်ခံနိုင်ကြသည်။ ၎င်းတို့သည် ပါးစပ်တွင်ခါးသော်လည်း ရောဂါပျောက်ကင်းခြင်းအတွက် ကောင်းမွန်သည့် ဆေးကို မျိုချသည့်အလား၊ ရောဂါကို ကုသရန်နှင့် အတွင်းမှ ၎င်းတို့ကို ဖိစီးနှိပ်စက်သည့် ပြဿနာများကို ဖြေရှင်းရန် အသုံးပြုလျက်၊ သမ္မာတရားကို ခံယူကြသည်။ အရေးကိစ္စများကို စီမံရာတွင်၊ ပြုမူနေထိုင်ရာတွင်၊ မိမိတို့တာဝန်ကို လုပ်ဆောင်ရာတွင်၊ အခြားသူများနှင့် ဆက်ဆံခြင်းနှင့် ဘဝတွင် မိမိတို့၏ ရည်မှန်းချက်နှင့် အလေးထားမှုတို့ကို သတ်မှတ်ရာတွင်၊ မိမိတို့ နားလည်လာသည့်အရာကို နည်းနည်းချင်း လက်တွေ့လုပ်ဆောင်လျက် ဘုရားနှုတ်ကပတ်တော်မှ အဖြေများကို ၎င်းတို့ ရှာကြပြီး၊ ဘဝတွင် ကြုံရသည့် ပြဿနာများကို ဖြေရှင်းရန် ဘုရားနှုတ်ကပတ်တော်ကို အသုံးပြုကြသည်။ ဥပမာအနေဖြင့်၊ ဘုရားသခင်က၊ “သင်တို့အားလုံး ရိုးသားသောလူများဖြစ်ရန် ကြိုးပမ်းရမည်”ဟု ပြောသည့်အခါ၊ ထိုသို့သော လူတစ်ဦးက၊ “ငါသည် ရိုးသားသော လူတစ်ဦး အဘယ်သို့ ဖြစ်လာသနည်း”ဟု တွေးဆလိမ့်မည်။ လူတို့ ရိုးသားလာကြရန် ဘုရားသခင် တောင်းဆိုသည်။ ရိုးသားသည့် စကားများကို ပြောရမည်၊ မိမိတို့၏ ညီအစ်ကို မောင်နှမများနှင့် မိတ်သဟာယပြုရန် မိမိတို့၏ စိတ်နှလုံးများကို ဖွင့်ဟပြီး ဘုရားသခင်၏ စိစစ်မှုကို လက်ခံရမည်။ ဤသည်မှာ ပါဝင်သည့် စည်းမျဉ်းများဖြစ်ပြီး ထိုသို့သော လူတစ်ဦးသည် ထိုအရာများကို ကြားသည်နှင့် လက်တွေ့လုပ်ဆောင်လိမ့်မည်ဖြစ်သည်။ ပင်ကိုအားဖြင့်၊ သူ၏ လက်တွေ့လုပ်ဆောင်မှု ကာလအတောအတွင်းတွင် သူ မည်မျှ ကြိုးစားကြည့်သည်ဖြစ်စေ မှန်ကန်သည့် စည်းမျဉ်းများကို ရှာမတွေ့နိုင်ဘဲ၊ ဘယ်ဖက် သို့မဟုတ် ညာဖက်သို့ လမ်းလွဲသည့်အချိန်များ ရှိလိမ့်မည်ဖြစ်ပြီး၊ သူ၏ လက်တွေ့လုပ်ဆောင်မှုတွင် အနည်းငယ်သော လွဲချော်မှုများရှိသည့် အချိန်များ ရှိလိမ့်မည်ဖြစ်သည်။ သို့ရာတွင် ရိုးသားသောလူတစ်ဦး ဖြစ်လာခြင်းနှင့်ဆိုင်သည့် ဤစံနှုန်းကို ပြည့်မီရန် မရပ်မနားကြိုးပမ်းရာတွင်၊ သူသည် နှစ်အနည်းငယ်အတွင်းတွင် လိုချင်သည့် အကျိုးတရားနှင့် နီးသည်ထက် နီးလာလိမ့်မည်ဖြစ်သည်။ သူ အသက်ရှင်လေ၊ လူသားပိုဖြစ်လာလေဖြစ်ကာ ဘုရားသခင်၏ မျက်မှောက်တော်တွင်ရှိသည်ဟု သူ့ကိုယ်သူ ပိုခံစားလေဖြစ်ပြီး အသက်တာတွင် သူ၏ တိုးတက်မှု ပိုကောင်းလေဖြစ်သည်။ ထိုသို့သောလူများသည် ဘုရားသခင်၏ ကောင်းချီးပေးခြင်းခံရသည့်လူများဖြစ်သည်။ ထိုသို့သော လူများသည် ပထမအမျိုးအစားနှင့်ဆိုင်သော လူများဖြစ်သည်။

ယခုတွင် ပထမအမျိုးအစားနှင့်ဆိုင်သည့် လူများအကြောင်း ဆွေးနွေးမှု ငါတို့ ပြီးစီးပြီဖြစ်သဖြင့်၊ ဒုတိယအမျိုးအစားကို ဆက်၍ဆွေးနွေးပြောဆိုကြစို့။ နှစ်မျိုးနှစ်စားလုံးက တရားဒေသနာများကို နားထောင်ပြီး ဘုရားနှုတ်ကပတ်တော်ကို ဖတ်ရှုကြသော်လည်း၊ ပထမလူအမျိုးအစားသည် သမ္မာတရားကို သဘောပေါက်နိုင်ပြီး၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ပြသည့်အခါ၊ မိမိကိုယ်ကို သုံးသပ်နိုင်ကာ “ကျွန်ုပ် မာနထောင်လွှားပြီး မိမိကိုယ်ကို မှန်သည်ဟု မှတ်ယူမိသည်။ ကျွန်ုပ်သည် အမှုအရာများကို လုပ်ဆောင်ရာတွင် ကြွားဝါရန် နှစ်သက်ပြီး ကျွန်ုပ်ကိုယ်ပိုင် ကြံရွယ်ချက်များနှင့် တောင့်တမှုများ အမြဲထားရှိသည်။ အဆင့်အတန်းတွင် မွေ့လျော်ခံစားကာ ကျော်ကြားမှုနှင့် အကျိုးအမြတ်အတွက် သူတစ်ပါးကိုနင်းတက်ရာမှ ပျော်ရွှင်မှုကို ရယူသည်”ဟု ဆိုလျက် မိမိကိုယ်ကို ဖွင့်ဟနိုင်လေသည်။ ထိုသို့ ပြောဆိုလျက်၊ ၎င်းတို့သည် မိမိကိုယ်ကို သိနိုင်စွမ်းရှိကာ သမ္မာတရားဆီသို့ အရောက်လှမ်းနိုင်စွမ်း ရှိလာကြသည်။ သို့သော် ဒုတိယလူအမျိုးအစားအတွက်မူ ကွဲပြားခြားနား၏။ ထိုသို့သောလူတစ်ဦးက သူသည် မိမိကိုယ်ကိုအတွင်း၌ ဖောက်ပြန်ပျက်စီးသည်ဟု ဝန်ခံကောင်းဝန်ခံနိုင်ပြီး၊ ပြုပြင်ခံရခြင်းကို ရင်ဆိုင်ရသောအခါ သူ အမှားလုပ်မိပြီဖြစ်ကြောင်းပင် ဝန်ခံကောင်းဝန်ခံနိုင်သော်လည်း တကယ်ကို ပြောင်းလဲခြင်း ရှိလိမ့်မည် မဟုတ်ပေ။ တရားဒေသနာများကို သူ မည်မျှနားထောင်သည်ဖြစ်စေ၊ စကားများနှင့် အယူဝါဒ မည်မျှကို သူ သဘောပေါက်သည်ဖြစ်စေ၊ သမ္မာတရားကို လက်တွေ့လုပ်ဆောင်ရန်သာ သူ ငြင်းပယ်ပြီး၊ လုပ်သင့်သည်ဟု သူ ခံစားသည့်အတိုင်း ဆက်လက်လုပ်ဆောင်လေသည်။ ထိုသို့သော လူတစ်ဦးသည်လည်းပဲ မိတ်သဟာယတွင် ဖွင့်ဟနိုင်ပြီး ပြုပြင်ခြင်းအပြင် ဘုရားသခင်၏ ဆုံးမပဲ့ပြင်ခြင်းကိုပါ လက်ခံနိုင်သည်။ သို့သော် သူသည် လက်ခံပြီးသည့်နောက်တွင်၊ ယင်းကိုအယူဝါဒအဖြစ် သဘောထားသည်။ ထိုအရာကို သူ သဘောပေါက်သည်နှင့် အားလုံး အပြီးသတ်ပြီဖြစ်ပြီး၊ ထို့နောက်တွင် မပြောင်းမလဲ ရှိနေလျက် သူ၏ နည်းလမ်းဟောင်းများဆီသို့ ပြန်သွားလေသည်။ သမ္မာတရားကို ခံယူပြီး အယူဝါဒဖြစ်သည့်အလား သဘောထားခြင်းအားဖြင့် ထိုသို့သော လူတစ်ဦးအတွက် အကျိုးဆက်များက မည်သည့်အရာ ဖြစ်လိမ့်မည်နည်း။ အသေချာဆုံးမှာ သူသည် သမ္မာတရားကို လက်တွေ့လုပ်ဆောင်ခြင်းကို စည်းမျဉ်းစည်းကမ်းများ ပုံသေစောင့်ထိန်းခြင်းအဖြစ် အထင်မှားမိလိမ့်မည် ဖြစ်သည်။ ထိုသို့သော လူတစ်ဦးသည် ဘုရားနှုတ်ကပတ်တော်အတိုင်း သို့မဟုတ် ဘုရားသခင်၏ တောင်းဆိုချက်များအတိုင်း မိမိ၏ တာဝန်ကို လုပ်ဆောင်ခြင်းမရှိဘဲ၊ ထို့ထက် လောကီ ဆက်ဆံမှုများအတွက် စာတန်၏ အတွေးအခေါ်နှင့် မိမိကိုယ်ကိုအတွက် သူ အကျဉ်းချုပ်ထားသည့် ထိုသို့သော နည်းလမ်းများနှင့် နည်းဟန်များအတိုင်း ပြဿနာများကို ဖြေရှင်းရန် ကြိုးပမ်းလေသည်။ ဘုရားနှုတ်ကပတ်တော်ကို သမ္မာတရားအဖြစ် လည်းကောင်း၊ စာတန်၏ အတွေးအခေါ်ကို အတွေးမှားအဖြစ်လည်းကောင်း ပါးစပ်ပြောမျှသာ အသိအမှတ်ပြုကောင်းပြုနိုင်သော်လည်း၊ လက်တွေ့ဘဝတွင် စာတန်ဆန်သော အတွေးမှားကို လက်တွေ့လုပ်ဆောင်ဆဲဖြစ်ပြီး ထိုသို့လုပ်ဆောင်ရာတွင် စိတ်၏ ငြိမ်သက်ခြင်းကိုပင် ခံစားရလေသည်။ ဘုရားနှုတ်ကပတ်တော်ကို သမ္မာတရားအဖြစ် အသိအမှတ်ပြုသော်လည်း လက်တွေ့လုပ်ဆောင်ရန် ပျက်ကွက်သည့်သူတစ်ဦးသည် ဘုရားသခင်ကို လှည့်ဖြားသည့်သူတစ်ဦး ဖြစ်သည် မဟုတ်လော။ ဘုရားနှုတ်ကပတ်တော်ကို သမ္မာတရားအဖြစ်လည်းကောင်း၊ စာတန်၏ အတွေးအခေါ်ကို အတွေးမှားအဖြစ်လည်းကောင်း သူ အသိအမှတ်ပြုကောင်းပြုနိုင်သော်လည်း၊ စာတန်၏ အတွေးအခေါ်သည်လည်း အသုံးဝင်လာနိုင်သည်ဟု သူ ခံစားကာ၊ ထို့ကြောင့် နှစ်ခုကြား အလယ်မျဉ်းတွင် လျှောက်ရန် ရွေးချယ်လျက်၊ အပေးအယူလုပ်သည့် နည်းစနစ်တစ်ခုကို ခံယူကာ ဤအရာကို သမ္မာတရား လက်တွေ့လုပ်ဆောင်ခြင်းအဖြစ် မှတ်ယူလေသည်။ ဘုရားသခင်၏ ဖက်တွင်ဖြစ်စေ၊ စာတန်၏ ဖက်တွင်ဖြစ်စေ မရပ်ခြင်းဖြင့်၊ မည်သည့်ဖက်ကိုမျှ ပုန်ကန်ပြစ်မှားခြင်းမရှိဘဲ၊ သူက၊ “ငါသည် မိမိတာဝန်ကို လုပ်ဆောင်သူတစ်ဦးဖြစ်ပြီး သမ္မာတရားကို လိုက်စားသူတစ်ဦးလည်း ဖြစ်သည်။ ထို့ကြောင့် ဘုရားသခင်၏ လက်ခံမှုကို ငါ မုချ အရရှိနိုင်ဆုံးလိမ့်မည်”ဟု တွေးလျက်၊ မိမိကိုယ်ကို အလွန်တရာ ပါးနပ်သည်ဟုပင် မြင်လေသည်။ သင်တို့ ငါ့ကို ပြောလော့။ ဤလူစားမျိုးသည် သမ္မာတရားကို လက်တွေ့လုပ်ဆောင်သည့်သူတစ်ဦး ဖြစ်သလော။ (မဟုတ်ပါ။) သူသည် ဘုရားနှုတ်ကပတ်တော်ကို အလေးအနက် နားထောင်သည်၊ အလေးအနက် မှတ်ချက်ရေးပြီး အလွတ်ကျက်မှတ်ကာ အချိန်ယူစဉ်းစားလျက်ဖြင့်ပင် အချိန်ကုန်ဆုံးသော်လည်း၊ ဘုရားနှုတ်ကပတ်တော်နှင့်ပတ်သက်၍ မည်သည့်အရာကို သူ အမှန်တကယ် လုပ်ဆောင်သနည်း။ ဘုရားနှုတ်ကပတ်တော်ကို နားထောင်ရာတွင် သူ၏ ရည်ရွယ်ချက်မှာ အဘယ်နည်း။ (သူသည် မိမိကိုယ်ကို ကြွားဝါရန်အတွက် အခြားသူများကို စိတ်ဖြာရှင်းလင်းပြရန် ထိုနှုတ်ကပတ်တော်ကို ခံယူသည်။) ယင်းမှာ သွင်ပြင်လက္ခဏာတစ်ခုဖြစ်သည်။ နောက်ထပ်တစ်ခုတလေ ရှိသေးသလော။ (ထိုနှုတ်ကပတ်တော်ကို ပုံသေစောင့်ထိန်းရမည့် စည်းမျဉ်းစည်းကမ်းအဖြစ် သူ သဘောထားသည်။) တစ်ခါတစ်ရံ သူသည် ထိုနှုတ်ကပတ်တော်ကို ပုံသေစောင့်ထိန်းရမည့် စည်းမျဉ်းစည်းကမ်းများအဖြစ် သဘောထားသည်။ သို့သော် အခြားမည်သည့်အရာ ရှိသေးသနည်း။ ဤနေရာတွင် အခြေအနေများစွာ ရှိ၏။ လူအချို့သည် ဘုရားနှုတ်ကပတ်တော်ကို ပုံသေစောင့်ထိန်းရမည့် စည်းမျဉ်းစည်းကမ်းများဖြစ်စေကြပြီး ဘုရားနှုတ်ကပတ်တော်များ၏ တိုက်ရိုက်အဓိပ္ပာယ်နောက်လိုက်ကာ ထိုမျှသာ ဖြစ်သည်။ ဥပမာအနေဖြင့်၊ ရိုးသားသော လူတစ်ဦး မည်သို့ဖြစ်ရမည့်အကြောင်း လူတိုင်းက မိတ်သဟာယပြုချိန်တွင်၊ သူက ၎င်းတို့နှင့်အတူ မိတ်သဟာယပြုသည်။ ပြီးလျှင် အခြားတစ်စုံတစ်ဦးက၊ “ရိုးသားသော လူတစ်ဦးဖြစ်ခြင်းနှင့်ဆိုင်သည့် သင်၏ လက်တွေ့ အတွေ့အကြုံမှာ အဘယ်နည်း”ဟု ပြောသည့်အခါ၊ သူက၊ “အာ၊ ငါ၏ မှတ်စုစာအုပ်ကို တစ်ချက် ကြည့်ပါရစေ”ဟု ပြောလိမ့်မည်။ သူ့ထံတွင် အတွေ့အကြုံတစ်ခုတလေ လုံးဝ ရှိခဲ့လျှင်၊ ထိုအတွေ့အကြုံကို သူ ထုတ်ပြောလာလိမ့်မည်သာ မဟုတ်လော။ ထိုအရာက အမှန်တကယ် သူ၏ ကိုယ်ပိုင် အတွေ့အကြုံဖြစ်လျှင်၊ စာကို သူ ဖတ်ရှုရန် အဘယ်ကြောင့် လိုအပ်မည်နည်း။ ဤအရာက သူသည် မည်သို့မျှ စစ်မှန်မှု မရှိသောသူအဖြစ် လုံးဝ ဖော်ထုတ်ပေသည်။ ထို့နောက် တရားဒေသနာများကို နားထောင်ခြင်း ပြီးစီးသည့်အခါ၊ ယင်းတို့ကို မိမိတို့ နားလည်ပြီးဖြစ်ကြောင်း ယုံကြည်ကြသူများနှင့် အယူဝါဒနှင့်ဆိုင်သည့် စာကြောင်းအနည်းငယ်ကို ကိုးကားနိုင်လျှင်၊ သမ္မာတရားကို ၎င်းတို့ နားလည်ပြီးဖြစ်သည်ဟု တွေးထင်ကြသည့် လူအချို့ ရှိသည်။ ဤသည်မှာ မှားယွင်းသည့် တွေးခေါ်မှုနည်းလမ်းတစ်ခု ဖြစ်သည် မဟုတ်လော။ ထိုသို့သော လူတစ်ဦးက၊ “သမ္မာတရားကို ကျွန်ုပ် နားလည်သဘောပေါက်နိုင်သည်၊ ကျွန်ုပ်တွင် ဝိညာဉ်ရေးရာ သိနားလည်မှုရှိသည်။ ဘုရားနှုတ်ကပတ်တော်၏ သွင်ပြင်လက္ခဏာတိုင်းနှင့် တရားဒေသနာနှင့်ပတ်သက်၍ ကျွန်ုပ် ကြားရပြီးသည့်အရာ၏ သွင်ပြင်လက္ခဏာတိုင်းကို ကျွန်ုပ် နားလည်နိုင်ပြီး၊ ဤသည်မှာ သမ္မာတရား လက်တွေ့ကျမှုကို ကျွန်ုပ် ပိုင်ဆိုင်သည့် သဘောဖြစ်သည်”ဟု ပြောလေသည်။ ဘုရားနှုတ်ကပတ်တော်က သမ္မာတရားဖြစ်ကြောင်း၊ ထိုအရာသည် လူတစ်ဦး၏ အသက်ကို ဖန်တီးသောအရာဖြစ်ကြောင်း၊ သမ္မာတရားကို လက်တွေ့လုပ်ဆောင်ရန် လိုအပ်သည်သာမက၊ လူတစ်ဦးအတွင်းတွင် ဖြစ်ပေါ်သည့် ပြဿနာနှင့် အခက်အခဲတိုင်းကို ဖြေရှင်းခြင်းအတွက်လည်း အသုံးပြုသင့်သည်ဆိုသည့်အချက်ကို သတိမပြုကြပေ။ ထိုသို့သော လူတစ်ဦးသည် သမ္မာတရားကို လက်ခံနိုင်စွမ်းမရှိသောကြောင့်၊ ဘုရားသခင်ကို သူ ဆန့်ကျင်တွန်းလှန်သည့်အခါတိုင်းတွင်၊ သူ၏ အပြုအမူအတွက် ဖြစ်နိုင်ခြေရှိသော အခြေအနေတစ်ခုကို ဖန်တီးဖို့ သူ အမြဲ ကြိုးစားလေသည်။ ဤသည်မှာ ဘုရားသခင်ကို ပုန်ကန်ခြင်းဖြစ်ကြောင်း မသိဘဲလျက်၊ မိမိကိုယ်တိုင်၏ ဤပုန်ကန်မှု ပြဿနာကို ဖြေရှင်းရန်အလို့ငှာ သမ္မာတရားကို ရှာဖွေဖို့ ၎င်းအတွက် မဖြစ်နိုင်ဖြစ်လာသည်။ ထိုသို့သော အခြေအနေတွင်၊ ဤလူစားမျိုးများသည် မိမိတို့၏ အခက်အခဲများအတွက် ဖြေရှင်းချက်တစ်ခုကို မည်သို့ ရှာတွေ့ကြသနည်း၊ သင်တို့ သိကြသလော။ ဘုရားနှုတ်ကပတ်တော်ကို သမ္မာတရား စည်းမျဉ်းအဖြစ် သဘောမထားသော လူတစ်ဦးအတွက်၊ ဘုရားနှုတ်ကပတ်တော်ကို သူ နားထောင်ပြီးသွားသည်နှင့်၊ အောက်ပါအတိုင်း တွေးဆလိမ့်မည်ဖြစ်သည်။ “ငါသည် အမှန်တကယ် ပုန်ကန်တတ်သလော။ ဤသည်မှာ အခြေအနေများအောက်တွင် အလွန်ပင် ခွင့်လွှတ်နိုင်လောက်သောအရာ ဖြစ်သည်။ မည်သူမဆိုက ထိုနည်းတူ စဉ်းစားကြပေမည်။ ဤသည်မှာ တွေးခေါ်စဉ်းစားမှု နည်းလမ်းတစ်ခုသာဖြစ်ပြီး ပုန်ကန်မှုအဖြစ် မယူဆပါ။ နောက်တစ်ကြိမ်တွင် ဤသို့ ငါ မစဉ်းစားလျှင် အဆင်ပြေလိမ့်မည်။ ငါ သဘောကောင်းပြီး ကျိုးနွံနာခံတတ်ပါမည်”ဟူ၍ ဖြစ်သည်။ ထို့နောက် သူက “ငါ ကျိုးနွံနာခံနိုင်လျှင်၊ ဤအရာက ငါသည် ဘုရားသခင်ကို ချစ်သည့်သူတစ်ဦး၊ ဘုရားသခင် နှစ်သက်သည့်သူတစ်ဦး ဖြစ်သေးသည့်သဘော ဖြစ်သည်”ဟု ဆက်လက် အချိန်ယူစဉ်းစားလေသည်။ ထို့ကြောင့် ဤသို့ဖြင့် သူသည် မိမိကိုယ်ကို သက်ညှာလိုက်သည်။ သူသည် အဘယ်ကြောင့် ဘုရားသခင်ကို ပုန်ကန်နိုင်စွမ်းရှိသည်ဆိုသည်ကို သို့မဟုတ် သူ၏ ပုန်ကန်မှုရင်းမြစ်ကို သူ စိစစ်ခြင်း မရှိပေ။ ဤကိစ္စရပ်နှင့် စပ်လျဉ်း၍ သူသည် မိမိကိုယ်ကို သိရှိရန် နောက်ထပ် မကြိုးစားတော့သကဲ့သို့ သူသည် ပုန်ကန်မှုမည်မျှ ထားရှိသည်ဖြစ်စေ၊ မိမိကိုယ်ကို သုံးသပ်ခြင်း မရှိပေ။ ဤသည်မှာ သမ္မာတရားကို မလိုက်စားသည့်သူတစ်ဦး ဖြစ်သည်။ ထိုသို့သော လူတစ်ဦးသည် သမ္မာတရားကို အသက်အဖြစ် မှတ်ယူခြင်းမရှိသောကြောင့်၊ မည်သည့်အရာကို သူ လုပ်ဆောင်သည်ဖြစ်စေ၊ မည်သည့် ဖောက်ပြန်ပျက်စီးခြင်း သို့မဟုတ် ပုန်ကန်မှုကို သူ ထုတ်ဖော်ပြသည်ဖြစ်စေ၊ သမ္မာတရားနှင့် ကိုက်ရန် သို့မဟုတ် သမ္မာတရားနှင့် ဆက်နွှယ်မှုတစ်ခု ရှာရန်နှင့် သင်ခန်းစာယူရန် ကြိုးပမ်းခြင်း မရှိပေ။ ဤသည်မှာ သူသည် သမ္မာတရားကို မချစ်ကြောင်းနှင့် သမ္မာတရားကို လိုက်စားသောသူတစ်ဦး မဟုတ်ကြောင်း အတည်ပြုရန် လုံလောက်ပေသည်။ ပြဿနာတစ်ခုနှင့် ထိပ်တိုက်တွေ့ရသည့်အခါ၊ သူသည် မိမိကိုယ်ကို လုံးဝ ဆန်းစစ်ခြင်းမရှိ၊ သမ္မာတရားဆီသို့ မည်သည့်အခါမျှ လက်လှမ်းခြင်းမရှိ၊ သမ္မာတရားနှင့် ဆက်နွှယ်မှုတစ်ခု ရှာဖွေရန် လုံးဝ ကြိုးစားခြင်း မရှိပေ။ သူသည် ဘာသာတရားမရှိသူတစ်ဦးနှင့် အတူတူပင် ဖြစ်သည် မဟုတ်လော။ နှစ်ပေါင်းမည်မျှ ယုံကြည်သူတစ်ဦး ဖြစ်ခဲ့သည်ဖြစ်စေ၊ သူသည် အသက်ဝင်ရောက်မှု အနည်းငယ်မျှ မရှိသေးသကဲ့သို့ သူ လုပ်ဆောင်သမျှမှာ အနည်းငယ်သော စည်းမျဉ်းစည်းကမ်းများကို ဆက်လက်၍ ပုံသေစောင့်ထိန်းခြင်းနှင့် မကောင်းသော လုပ်ဆောင်ချက်များကိုလုပ်ဆောင်ခြင်း ပို၍နည်းပါးစေရန်ကြိုးစားခြင်း ဖြစ်သည်။ ဤအရာကို သမ္မာတရားအား လက်တွေ့လုပ်ဆောင်ခြင်းအဖြစ် အဘယ်သို့ ခေါ်ဆိုနိုင်မည်နည်း။ ဤသို့ ဘုရားသခင်ကိုယုံကြည်သည့်ပုံစံမျိုးသည် ဘုရားသခင်၏ လက်ခံမှုကို အဘယ်သို့ ရရှိနိုင်မည်နည်း။ များစွာသောလူတို့သည် ဆယ်နှစ် သို့မဟုတ် အနှစ်နှစ်ဆယ်ထက်မနည်း ဘုရားသခင်ကို ယုံကြည်မှုအား ထုတ်ဖော်ပြောဆိုကြကာ စကားများနှင့် အယူဝါဒများ တစ်ပြုံလုံးကို ကိုးကားပြောဆိုနိုင်ကြသည်။ ထိုသူတို့ပြောသည့်အရာကို ကြားသည့်အခါ၊ ယခုတင် စတင် ယုံကြည်ခဲ့သည့်သူတစ်ဦးက အလွန်တရာ အထင်ကြီးမည်ဖြစ်သော်လည်း၊ ၎င်းတို့တွင် သမ္မာတရား လက်တွေ့ကျမှု တစ်စက်မျှ မရှိကြသကဲ့သို့ စစ်မှန်သည့် အတွေ့အကြုံဆိုင်ရာ သက်သေခံချက်တစ်ခုမျှ ၎င်းတို့ မဝေမျှနိုင်ကြပေ။ ဤသည်မှာ အဘယ်သို့ ဖြစ်လာသနည်း။ စစ်မှန်သည့် အတွေ့အကြုံဆိုင်ရာ သက်သေခံချက် တစ်စက်မျှ မရှိခြင်းသည် ပြဿနာတစ်ခု ဖြစ်လာသည်။ ထိုအရာမှာ အသက်ဝင်ရောက်မှု တစ်စက်မျှ မရှိခြင်းကို ဆိုလိုသည်။ အခြားသူတို့က ၎င်းနှင့်အတူ သမ္မာတရားအကြောင်း မိတ်သဟာယပြုသည့်အခါ၊ ထိုသို့သောလူတစ်ဦးက၊ “ထားလိုက်ပါ။ အရာရာကို ကျွန်ုပ် နားလည်ပြီး၊ အယူဝါဒအားလုံးကို ကျွန်ုပ် သဘောပေါက်သည်”ဟု ပြောလိမ့်မည်။ ဤအရာကို ပြောဆိုခြင်းအတွက် သူ၏ အခြေခံအကြောင်းရင်းမှာ အဘယ်နည်း။ ပြီးလျှင်ဤသို့ သူပြောခြင်းတွင် မည်သည့်အရာမှားယွင်းသနည်း။ တရားဒေသနာများကို သူ နားထောင်ပြီး၊ ဘုရားနှုတ်ကပတ်တော်ကို ဖတ်ရှုသည့်အခါ၊ အယူဝါဒကိုသာ သူ သဘောပေါက်နိုင်ပြီး သမ္မာတရားကို သဘောမပေါက်နိုင်သည်မှာ အဘယ်ကြောင့်နည်း။ အယူဝါဒအကြောင်း မည်သို့ ပြောဆိုရမည်ကို သူ သိရှိသော်လည်း၊ ဘုရားနှုတ်ကပတ်တော်ကို မည်သို့ တွေ့ကြုံရမည်ကို သူ မသိပေ။ အကျိုးဆက်အနေဖြင့်၊ သူသည် နှစ်ပေါင်းမည်မျှ ယုံကြည်သူဖြစ်ခဲ့သည်ဖြစ်စေ၊ ပြဿနာတစ်ခုကိုမျှ မဖြေရှင်းနိုင်ပေ။ ဤသည်မှာ အဘယ်သို့ ဖြစ်လာသနည်း။ (သမ္မာတရားကို သူ လက်မခံပါ။) ထိုသို့ဖြစ်ပေသည်။ သမ္မာတရားကို သူ လက်မခံသောကြောင့် ဖြစ်သည်။ မိမိလူနာတို့နှင့်ပတ်သက်၍ ဆေးညွှန်းများ ရေးကာ ခွဲစိတ်မှုများ ဆောင်ရွက်လျက်၊ မိမိလူနာ၏ ရောဂါကို ပုံမှန် ကုသပေးနေသည့် ဆရာဝန်တစ်ဦးကဲ့သို့ပင်ဖြစ်သည်။ သူသည် ဆေးပညာနှင့်ဆိုင်သော ကျင့်သုံးမှုနောက်ကွယ်ရှိ အယူဝါဒတစ်ခုစီတိုင်းကို နားလည်ကောင်းနားလည်နိုင်သော်လည်း၊ မိမိကိုယ်တိုင် ကင်ဆာရှိကြောင်း ရောဂါစစ်တမ်းထွက်လာသည့်အခါ၊ သူက၊ “ငါ၏ ရောဂါကို မည်သူမျှ ကုသနိုင်လိမ့်မည် မဟုတ်ပါ”ဟု ပြောလိမ့်မည်။ တစ်စုံတစ်ဦးက သူ့ထံ၊ “သင့်အနေဖြင့် ဓာတုကုထုံး ခံယူရမည်၊ ခွဲစိတ်မှုတစ်ခု ခံယူရမည်”ဟု ပြောသည့်အခါ၊ သူက၊ “ဤအရာကို သင် ကျွန်ုပ်ကို ပြောပြရန် မလိုပါ၊ ထိုအကြောင်းအားလုံးကို ကျွန်ုပ် သိသည်”ဟု ပြန်ပြောလိမ့်မည်။ သို့ရာတွင်၊ ထိုအကြောင်းအားလုံးကို သိလျက်၊ သူကိုယ်တိုင်၏ ရောဂါကို ကုသရန် မည်သည့် ခြေလှမ်းမျှမလှမ်းလျှင်၊ ထိုရောဂါမှ သူ သက်သာနိုင်မည်လော။ ဆရာဝန်တစ်ဦးဖြစ်ခြင်းက သူ့ကို မည်သည့် ကောင်းကျိုးမျှ ဖြစ်စေမည်မဟုတ်ပေ။ အယူဝါဒ၏ သွင်ပြင်လက္ခဏာတိုင်းကို နားလည်သော်လည်း၊ ထိုအရာကို လက်တွေ့လုပ်ဆောင်လိမ့်မည် မဟုတ်သည့်သူတစ်ဦးသည် ဒုတိယလူစားမျိုး ဖြစ်သည်။ အပြင်ပန်း သွင်ပြင်များအားလုံးတွင်၊ ဤလူစားမျိုးသည် ပြုပြင်ခံရခြင်းကို လက်ခံပုံရသည်၊ တရားဒေသနာများကို ပုံမှန်နားထောင်ပြီး စုဝေးပွဲများတွင် ပုံမှန်ပါဝင်ပုံရပြီး၊ အလုပ်လုပ်ခြင်း၊ တာဝန်လုပ်ဆောင်ခြင်း၊ အခက်အခဲများကို ခါးစည်းခံခြင်းနှင့် မိမိကိုယ်ကို အသုံးခံခြင်းတို့နှင့်ပတ်သက်၍ စိတ်ထက်သန်ပုံရလေသည်။ သို့သော် ထိုသို့သောလူတစ်ဦး စံမမီသည့် အချက်တစ်ခု ရှိပြီး ထိုအရာမှာ အဆိုးရွားဆုံးသော သဘာဝ၏ ကျရှုံးမှုတစ်ခု ဖြစ်သည်။ သူသည် တရားဒေသနာများမှ သူ ကြားသည့်အရာ သို့မဟုတ် ဘုရားနှုတ်ကပတ်တော်ကို လက်တွေ့လုပ်ဆောင်ရန် သမ္မာတရားအဖြစ် လုံးဝ သဘောထားခြင်း မရှိပေ။ ဤသည်မှာ သူသည် သမ္မာတရားကို လက်မခံဟု ဆိုလိုပေသည်။ သမ္မာတရားကို လက်မခံသည့် လူတစ်ဦးနှင့်ပတ်သက်၍ ပဓာနကျသော ပြဿနာမှာ အဘယ်နည်း။ (သူသည် သမ္မာတရားကို မချစ်ပါ။) သမ္မာတရားကို မချစ်သောသူတစ်ဦးအတွက်၊ ဘုရားသခင်အပေါ် သူ၏ ရှုထောင့်အမြင်၊ သဘောထားမှာ အဘယ်နည်း။ ထိုသို့သော လူတစ်ဦးသည် အဘယ်ကြောင့် သမ္မာတရားကို မချစ်သနည်း။ အဓိကအကြောင်းရင်းမှာ သူသည် သမ္မာတရားကို သမ္မာတရားအဖြစ် မမှတ်ယူခြင်း ဖြစ်သည်။ သူ၏ ရှုထောင့်အမြင်မှ မြင်ရသည်မှာ၊ သမ္မာတရားသည် ကောင်းမွန်သည့် အယူဝါဒသာ ဖြစ်သည်။ ဤလူစားမျိုးက စာတန်၏ အယူလွဲမှုများနှင့် အတွေးမှားများကို ယင်းတို့၏ အထူးထူး အပြားပြားဖြစ်သော ပုံစံမျိုးစုံ၌ မည်သို့ပိုင်းခြားသိမြင်ရမည်ကို သိသလော။ မသိသည်မှာ သေချာသည်။ အဘယ့်ကြောင့်ဆိုသော် စာတန်၏ အယူလွဲမှုများနှင့် အတွေးမှားများအားလုံးသည် လူသားများအတွက် ကောင်းမွန်သည့် အယူဝါဒအဖြစ် ထွက်ပေါ်တတ်သောကြောင့် ဖြစ်သည်။ ဆိုးယုတ်သော လူတစ်ဦးပင်လျှင်၊ မကောင်းသည့် လုပ်ဆောင်ချက်များ ကျူးလွန်ရာတွင် အခြားသူတို့က သူ့ကို ထောက်ခံရန်၊ လက်ခံရန်နှင့် မှန်ကန်သည့်အနေဖြင့် မြင်ကြရန်အလို့ငှာ ၎င်းတို့ကို အထင်အမြင် လွဲမှားစေဖို့ ကြားကောင်းသည့် အကြောင်းပြချက်များကို ရှာဖွေလေသည်။ ဘုရားသခင်ကို ယုံကြည်သူတစ်ဦးက သမ္မာတရားကို ကောင်းမွန်သည့် အယူဝါဒအဖြစ် ရှုမြင်လျှင်၊ ယင်းမှာ အလွန် အဓိပ္ပာယ်မရှိခြင်းသာ ဖြစ်လိမ့်မည်။ ဤလူစားမျိုးက သဘောပေါက်နားလည်နိုင်စွမ်း ကင်းမဲ့သည်သာမက၊ အခြားသူတို့၏ အထင်အမြင်မှားအောင်ပြုလုပ်ခြင်းခံရရန်နှင့် စာတန်၏ တန်ဆာပလာအဖြစ် အသုံးတော်ခံမိရန်လည်း သူ့အတွက် လွယ်ကူပေသည်။ ဤအရာကြောင့် ငါက၊ သမ္မာတရားကို သဘောပေါက်နားလည်နိုင်စွမ်း ကင်းမဲ့သူ မည်သူဖြစ်စေ သူသည် ဝိညာဉ်ရေးရာ နားလည်သဘောပေါက်မှုမရှိသည့် လူတစ်ဦးဖြစ်သည်ဟု ဆိုရခြင်း ဖြစ်သည်။ သူက သမ္မာတရားကို သိနားလည်ခြင်းက အယူဝါဒကို သိနားလည်ခြင်းကို ဆိုလိုကြောင်းနှင့် တစ်ဦးတစ်ယောက်က အယူဝါဒများကို မည်သို့ပြောဆိုရမည်ကို သိသရွေ့၊ သမ္မာတရားကို နားလည်ပြီးဖြစ်သည်ဟု ဆိုလိုကြောင်း တွေးထင်လေသည်။ ဤလူစားမျိုးသည် သမ္မာတရားအား မည်သို့ လက်တွေ့လုပ်ဆောင်ရမည်ကို သိမည်မဟုတ်သကဲ့သို့ စည်းမျဉ်းများက ဆိုလိုသည့်အရာကို သဘောပေါက်နိုင်လိမ့်မည် မဟုတ်သည်မှာ အသေချာဆုံးဖြစ်သည်။ ၎င်းလုပ်ဆောင်နိုင်သမျှမှာ အယူဝါဒအပေါ် သူ၏ ကိုယ်ပိုင် သိနားလည်မှုအတိုင်း စည်းမျဉ်းစည်းကမ်းများ လိုက်နာစောင့်ထိန်းခြင်းကို လုပ်ဆောင်ရန် ကြိုးစားကြည့်ခြင်း ဖြစ်သည်။ ဘုရားသခင်ကို နှစ်ပေါင်းများစွာ ယုံကြည်ပြီး အယူဝါဒအတော်များများကို နားလည်လာပြီးသည့်နောက်တွင်၊ နောက်ထပ် စည်းမျဉ်းစည်းကမ်း အနည်းငယ်ကို သူ ပုံသေစောင့်ထိန်းလိမ့်မည်ဖြစ်ပြီး၊ နောက်ထပ် ကောင်းမွန်သည့် လုပ်ဆောင်ချက် အနည်းငယ်ကို လုပ်ဆောင်လိမ့်မည် သို့မဟုတ် ညည်းညူခြင်းမရှိဘဲ အခက်အခဲများစွာကို သည်းညည်းခံလျက် အနစ်နာခံမှု အနည်းငယ်ကို ပြုကောင်းပြုနိုင်သည်။ ဤအရာများကို ဘုရားနှုတ်ကပတ်တော်အား လက်တွေ့လုပ်ဆောင်ခြင်းအဖြစ်၊ သမ္မာတရားကို လက်တွေ့လုပ်ဆောင်ခြင်းအဖြစ် သူ ယူဆလေသည်။ အမှန်တွင်၊ တစ်ဦးတစ်ယောက်သည် အပြင်ပန်းတွင် စည်းမျဉ်းစည်းကမ်းများကို မည်မျှ ပုံသေစောင့်ထိန်းပုံပေါ်သည်ဖြစ်စေ၊ တစ်ဦးတစ်ယောက်က မည်မျှ ဆင်းရဲဒုက္ခခံပြီး၊ ညည်းညူခြင်းမရှိဘဲ အဖိုးအခ မည်မျှ ပေးသည်ဖြစ်စေ၊ ဤအရာတစ်ခုမျှသည် ဘုရားသခင်ကို ကျိုးနွံနာခံခြင်း မဆိုထားနှင့်၊ သမ္မာတရားကို လက်တွေ့လုပ်ဆောင်နေသည်ဟုပင် မဆိုလိုပေ။

အရာအားလုံးကို ခြုံငုံကြည့်လျှင် သမ္မာတရားကို လက်တွေ့လုပ်ဆောင်ခြင်းအတွက် စံနှုန်းမှာ အဘယ်နည်း။ သင်က သမ္မာတရားကို လက်တွေ့လုပ်ဆောင်နေခြင်း ဟုတ်မဟုတ်ဟူသည်ကို မည်သို့ တိုင်းတာသနည်း။ အရာအားလုံးကို ခြုံငုံကြည့်လျှင် သင်သည် ဘုရားနှုတ်ကပတ်တော်ကို နားထောင်ပြီး လက်ခံသူ ဖြစ်သလော။ ဤအရာကို ဘုရားသခင်က မည်သို့ ကြည့်သနည်း။ ဘုရားသခင်က အောက်ပါအတိုင်း ကြည့်သည်။ ဘုရားသခင်၌ ယုံကြည်ခြင်းကို ထုတ်ဖော်ပြောဆိုပြီး၊ တရားဒေသနာများကို နားထောင်နေစဉ်တွင်၊ သင်သည် သင်၏ မမှန်ကန်သော အတွင်းပိုင်း အခြေအနေ၊ ဘုရားသခင်အပေါ် သင်၏ ပုန်ကန်မှုနှင့် မတူကွဲပြားသော သင်၏ ဖောက်ပြန်ပျက်စီးသော စိတ်သဘောထား ပုံစံအားလုံးကိုယူကာ ယင်းတို့ကို သမ္မာတရားနှင့် အစားထိုးပြီးပြီလော။ သင် ပြောင်းလဲပြီးပြီလော။ သင်သည် သင်၏ အပြင်ပန်း အပြုအမူနှင့် လုပ်ရပ်များတွင်သာ ပြောင်းလဲပြီလော သို့မဟုတ် သင်၏ အသက်စိတ်သဘောထားက ပြောင်းလဲမှုတစ်ခုကို ကြုံရပြီးပြီလော။ ဘုရားသခင်သည် ဤသုံးသပ်ချက်များကို အခြေခံ၍ သင့်ကို အကဲဖြတ်၏။ နှစ်ပေါင်းများစွာ တရားဒေသနာများကို နားထောင်ကာ ဘုရားနှုတ်ကပတ်တော်ကို နှစ်ပေါင်းများစွာ စားသောက်ပြီးနောက်တွင်၊ သင့်အတွင်းရှိ ပြောင်းလဲမှုသည် အပေါ်ယံဆန်သလော သို့မဟုတ် ယင်းတို့သည် အခြေခံကျသော သဘာဝနှင့် သက်ဆိုင်သလော။ သင်၏ စိတ်သဘောထားတွင် သင် ပြောင်းလဲပြီးပြီလော။ ဘုရားသခင်အပေါ် သင်၏ ပုန်ကန်မှုသည် လျော့နည်းသွားပြီလော။ ပြဿနာတစ်ခုနှင့် ထိပ်တိုက်တွေ့ပြီး၊ သင်၏ ပုန်ကန်မှု ထုတ်ဖော်ပြခံရသည့်အခါ၊ သင်သည် မိမိကိုယ်ကို သုံးသပ်ဆင်ခြင်နိုင်စွမ်း ရှိသလော။ သင်သည် ဘုရားသခင်ကို ကျိုးနွံနာခံမှု ပြသနိုင်စွမ်းရှိသလော။ ဘုရားသခင် သင့်ကို ပေးအပ်ထားသည့် သင်၏ တာဝန်နှင့် စေခိုင်းချက်တို့အပေါ် သင်၏ သဘောထားသည် ပြောင်းလဲမှုတစ်ခုတလေ ကြုံရပြီးပြီလော။ သင်၏ သစ္စာစောင့်သိမှု ကြီးထွားပြီးပြီလော။ သင့်အတွင်းတွင် မသန့်စင်မှုများ ရှိသေးသလော။ လူတစ်ဦးချင်းအနေဖြင့် သင် ထားရှိသည့် ကြံရွယ်ချက်များ၊ ရည်မှန်းချက်များ၊ တောင့်တမှုများနှင့် အစီအစဉ်များတို့ဖြစ်သည့် ဤအရာများသည် တရားဒေသနာများကို သင် နားထောင်နေခဲ့သည့် ကာလအတောအတွင်း၌ သန့်စင်ခြင်းခံရပြီးပြီလော။ ဤအရာအားလုံးသည် ဆန်းစစ်ချက် စံနှုန်းများဖြစ်သည်။ အထက်ပါအရာများအပြင်၊ ဘုရားသခင်အကြောင်း သင်၏ အယူအဆများနှင့် နားလည်မှုလွဲခြင်းများထဲမှ မည်မျှသည် ဖယ်ရှားခြင်းခံရပြီးပြီနည်း။ ယခင်ကဖြစ်သည့် ထိုမရေရာသော အယူအဆများ၊ စိတ်ကူးများနှင့် ကောက်ချက်များကို သင် ဆက်လက်စွဲကိုင်ထားဆဲဖြစ်သလော။ စမ်းသပ်မှုများနှင့် စစ်ဆေးမှုများအပေါ် မကျေနပ်ချက်များ၊ အတိုက်အခံလုပ်ခြင်း သို့မဟုတ် အပျက်သဘောဆောင်သော ခံစားမှုများ သင် ထားရှိဆဲဖြစ်သလော။ ဤအပျက်သဘောဆောင်သော အရိပ်လက္ခဏာများကို အမှန်တကယ် မဖြေရှင်းရသေးလျှင်၊ စစ်မှန်သည့် ပြောင်းလဲမှုတစ်ခုမျှ သင် မကြုံရသေးလျှင်၊ ဤအရာက အချက်တစ်ခုကို အတည်ပြုသည်။ ယင်းမှာ သင်သည် သမ္မာတရားကို လက်တွေ့လုပ်ဆောင်သော လူတစ်ယောက် မဟုတ်ခြင်း ဖြစ်သည်။ ထိုနည်းတူစွာ၊ မျိုးစေ့တစ်စေ့သည် မြေကြီးပေါ်သို့ အကြဲခံရသည့်နောက် ရေလောင်းကာ မြေဩဇာကျွေးခံရပြီးသည့်တိုင် ရက်များစွာလွန်ပြီးနောက် အညှောက်မပေါက်နိုင်သည့်အခါ၊ ဤအရာက ထိုမျိုးစေ့တွင် အသက်မရှိသည်ကို သက်သေပြပေသည်။ ဥပမာအနေဖြင့်၊ ယခင်က အမြဲ အနိုင်ကျင့်ခံရသောကြောင့်၊ ဝိုင်းပယ်ခံရပြီး၊ မထီမဲ့မြင်ပြုခြင်းခံခဲ့ရသောကြောင့် ဘုရားသခင်ကို ယုံကြည်ကြပြီး၊ အနာဂတ်တွင် ခေါင်းမော့နေနိုင်ရန်အလို့ငှာ ဘုရားသခင်ကို ယခု ယုံကြည်ကြသည့် လူအချို့ရှိသည်။ ယုံကြည်မှုကို အချိန်တစ်ခုကြာ ထုတ်ဖော်ပြောဆိုပြီးသည့်နောက်၊ ထိုသို့သော လူတစ်ဦးသည် သူ၏ တာဝန်ကို လုပ်ဆာင်ပြီး မိမိကိုယ်ကို အသုံးခံနေစဉ်တွင် ဤကြံရွယ်ချက်ကို ဆက်လက်ထားရှိပြီး၊ နောက်ဆုံးတွင် အသင်းတော်၌ ခေါင်းဆောင်တစ်ဦးဖြစ်လာပြီးနောက် မိမိခေါင်းကို မော့ထားနိုင်ပြီဟု သူခံစားသည်အထိ မိမိကိုယ်ကို အသုံးခံခြင်းတွင် ပိုပိုပြီး အားအင်စိုက်ထုတ်လေသည်။ အတွင်းစိတ်တွင် သူ၏ ကြံရွယ်ချက်သည် ပြေလည်မသွားသေးဘဲ၊ သူက၊ “ငါသည် သာ၍ ကြီးမားသည့် ခေါင်းဆောင်တစ်ဦး ဖြစ်လာမည်ဆိုလျှင်၊ ငါသည် သာ၍ပင် ခေါင်းမော့နေနိုင်ခွင့်ရမည် မဟုတ်လော။ ဘုရားသခင်ကို ယုံကြည်ခြင်းက လုပ်ဆောင်ရမည့် နည်းလမ်းဖြစ်သည်”ဟု တွေးဆလေသည်။ ဘုရားအိမ်တော်သို့ သူ လာရခြင်းမှာ ခေါင်းမော့နေနိုင်ဖို့ရန်အလို့ငှာ အဆင့်အတန်း ရရှိဖို့အတွက်သာဖြစ်ပြီး၊ ဤကြံရွယ်ချက်က တစ်လျှောက်လုံး ပြေလည်မသွားဘဲရှိနေသည်။ သူသည် နှစ်ပေါင်းများစွာ အလုပ်လုပ်ပြီးဖြစ်သည်၊ တရားဒေသနာများကို နှစ်ပေါင်းများစွာ နားထောင်ပြီးဖြစ်ကာ ဘုရားနှုတ်ကပတ်တော်ကို နှစ်ပေါင်းများစွာ စားသောက်ပြီးဖြစ်သည့်တိုင် ဤပြဿနာတစ်ခုကို ဖြေရှင်းရန် ပျက်ကွက်ခဲ့လေသည်။ ဘုရားသခင်ကို ဤသို့ သူယုံကြည်ခြင်းသည် သူ၏ သင့်တင့်လျောက်ပတ်သည့် အလုပ်တာဝန်များကို လျစ်လျူရှုခြင်း မဟုတ်လော။ တစ်ဦးတစ်ယောက်က သမ္မာတရားရရှိခြင်း၊ အသက်ရရှိခြင်းအတွက် တရားဒေသနာများကို နားထောင်ပြီး ဘုရားနှုတ်ကပတ်တော်ကို ဖတ်ရှုသော်လည်း၊ သမ္မာတရား၏ မည်သည့် သွင်ပြင်လက္ခဏာကိုမျှ ရရှိခြင်းမရှိဘဲ သို့မဟုတ် အသက်ကို ရရှိခြင်းမရှိဘဲ ယုံကြည်မှုကို နှစ်ပေါင်းများစွာ ထုတ်ဖော်ပြောဆိုခဲ့ပေသည်။ ဤသည်မှာ ချင့်ချိန်စဉ်းစားထိုက်သည့် ပြဿနာတစ်ခု ဖြစ်သည်။ လူအချို့သည် သမ္မာတရားအား မည်သို့ မိတ်သဟာယပြုရမည် သို့မဟုတ် ဘုရားသခင်ကို မည်သို့ သက်သေခံရမည်ကို မသိကောင်းမသိနိုင်သော်လည်း၊ ထိုသို့ဖြစ်လင့်ကစား စစ်မှန်သည့် အတွေ့အကြုံအချို့ ရှိကြသည်။ ပြုပြင်ခံရခြင်းနှင့် ရင်ဆိုင်ရသည့်အခါ၊ ၎င်းတို့သည် မိမိကိုယ်ကို သုံးသပ်နိုင်စွမ်းရှိကြပြီး၊ ထို့အပြင် သမ္မာတရားကို လက်ခံနိုင်ကြသည်။ ထို့နောက်တွင် မိမိတို့ကိုယ်ကို ပြုပြင်ပြောင်းလဲရန် အပြောင်းအလဲများကို စစ်မှန်စွာ ပြုလုပ်နိုင်ကြလေသည်။ ဤအရာက ဤလူများတွင် စစ်မှန်သည့် ယုံကြည်ခြင်းရှိသည်ကို သက်သေပြသည်။ ၎င်းတို့အပေါ် ဆင်းရဲဒုက္ခနှင့် ကံအကြောင်းမလှသည့်ဖြစ်ရပ် မည်မျှ ဆိုက်သည်ဖြစ်စေ၊ ခေါင်းမရှောင်ဘဲ ၎င်းတို့၏ ဘုရားသခင်ကို ချစ်သည့် စိတ်နှလုံးက သာ၍ စစ်မှန်လာလေသည်။ အရေးကိစ္စများကို စီမံရာတွင်၊ ၎င်းတို့သည် ယခုတွင် စည်းမျဉ်း၏ လမ်းညွှန်ခြင်းခံရသည်။ ၎င်းတို့ ထုတ်ဖော်ပြသည့် ဖောက်ပြန်ပျက်စီးမှုက အတော်များများ လျော့နည်းသွားပြီး၊ မိမိတို့တာဝန်ကို လုပ်ဆောင်နေချိန်တွင် သာ၍ အားကောင်းသည့် တာဝန်သိစိတ်တစ်ခု ရှိကြသည်။ ဤလူစားမျိုးနှင့်ပတ်သက်၍ သူသည် သမ္မာတရားကို နားလည်ခြင်းမရှိဟု သင် ပြောနိုင်သလော။ သူ၌ရှိသည့် အပြောင်းအလဲများနှင့်ဆိုင်သော ရှုထောင့်အမြင်မှ ကြည့်လျှင်၊ ဤလူသည် သမ္မာတရား၏ လက်တွေ့ကျမှုကို သေချာစွာ အသက်ရှင်နေထိုင်နေပေသည်။ ထိုသို့ လုပ်ဆောင်ရာတွင်သာ သူသည် ဘုရားနှုတ်ကပတ်တော်ကို သူ၏ စိတ်နှလုံးအူတိုင်ထဲသို့ ခံယူပြီးဖြစ်ပေသည်။ သူသည် စကားပြောစွမ်းရည် မရှိကောင်းမရှိနိုင်သော်လည်း၊ သမ္မာတရားအား မည်သို့ လက်တွေ့လုပ်ဆောင်ရမည်ကို သူ သိရှိသည့်အပြင် အရေးကိစ္စများကို ကိုင်တွယ်ရာတွင် စည်းမျဉ်းများ၏ လမ်းညွှန်ခြင်းကိုခံရပြီး ခိုင်မာသည့် ရည်မှန်းချက်များကို ပြည့်မြောက်စေရန် အစွမ်းကုန် လုပ်ဆောင်ကာ ညည်းညူသည့်စကားတစ်ခွန်းမျှမရှိဘဲ အခက်အခဲမျိုးစုံကို သည်းညည်းခံလေသည်။ ဤသည်မှာ ဘုရားနှုတ်ကပတ်တော်သည် သူ၏အတွင်းတွင် အမှုပြုပြီး ယင်း၏ အကျိုးတရားကို စွမ်းဆောင်ရရှိကာ သူ၏ အသက်စတင်ဖြစ်လာ နေသည့် သက်သေဖြစ်သည်။

ယခုတင် လူနှစ်မျိုးနှစ်စားအကြောင်း ငါတို့ ပြောဆိုနေခဲ့ကြသည်။ ပထမလူစားမျိုး၏ အပြုအမူမှာ ရိုးရှင်းသည်။ ဘုရားနှုတ်ကပတ်တော်ကို ကြားသည့်အခါ၊ သူသည် လက်တွေ့လုပ်ဆောင်နိုင်၏။ ဒုတိယအမျိုးအစားမှာ ဘုရားနှုတ်ကပတ်တော်ကို အတော်များများ နားထောင်ပြီးနောက်တွင်၊ လက်တွေ့လုပ်ဆောင်ရန် လုံးလုံးလျားလျား ပျက်ကွက်ခြင်းမရှိပေ။ သူ၏ ကိုယ်ပိုင် စိတ်ထဲတွင် ထိုနှုတ်ကပတ်တော်ကို လက်တွေ့လုပ်ဆောင်နေခြင်းအဖြစ် မိမိကိုယ်ကို စိတ်ကူးမိသည်။ အဘယ်ကြောင့်ဆိုသော် သူသည် သူ၏ မိသားစုနှင့် အလုပ်အကိုင်တို့ကို စွန့်လွှတ်ပြီးဖြစ်ကာ သူ၏ အရာအားလုံးကို သူ ပေးလှူပူဇော်ပြီးဖြစ်သောကြောင့် ဖြစ်သည်။ အိမ်ထောင်မပြုသည့် လမ်းကြောင်းကို ရွေးချယ်လျက်၊ ကြွယ်ဝချမ်းသာမှု လိုက်စားခြင်းကို ငြင်းပယ်ကာ အရာရာကို ပေးလှူပူဇော်လျက် မိမိတို့၏ ဘဝတစ်ခုလုံးကို ဘုရားသခင်ထံ ပေးအပ်သော်လည်း ၎င်းတို့၏ အတွင်းပိုင်း အခြေအနေ လုံးဝ မပြောင်းလဲသည့် သူအချို့ပင် ရှိကြသည်။ ဘုရားသခင်အပေါ် ၎င်းတို့၏ မကျေနပ်ချက်များ၊ အထင်လွဲမှုများ၊ အယူအဆများနှင့် စိတ်ကူးများအပြင်၊ ၎င်းတို့၏ မာနထောင်လွှားသော စိတ်သဘောထား၊ အာဏာရှင်ဆန်ပြီး ထင်တိုင်းကြဲသော အပြုအမူတို့ဖြစ်သော ဤအရာအားလုံးက အစဉ်အမြဲ မပြောင်းမလဲရှိနေပြီး၊ ဘာသာတရားမရှိသူတစ်ဦးနှင့် ကွဲပြားခြားနားမှု အနည်းငယ်ရှိလျက် စာတန်၏ အတွေးအခေါ်ဖြင့် ဆက်လက် အသက်ရှင်နေကြသည်။ ဤလူစားမျိုးသည် ဘုရားသခင်ကို ယုံကြည်ခြင်းအတွက် ပါးစပ်ပြောမျှသာ လုပ်ဆောင်ကြပြီး၊ ကြီးမားသည့် မကောင်းမှုနှင့်ဆိုင်သော လုပ်ရပ်များကို မကျူးလွန်သည့်အဖြစ်တွင် မယုံကြည်သူများထက် အနည်းငယ်မျှသာ ပိုကောင်းလေသည်။ အပြင်ပန်းတွင်၊ ထိုသို့သော လူတစ်ဦးသည် ကောင်းမွန်သည့်ပုံပေါ်သည်။ သို့တိုင် သမ္မာတရားကို သူ မလိုက်စားသကဲ့သို့၊ တရားဒေသနာများကို မည်မျှ နားထောင်သည်ဖြစ်စေ၊ မိမိ၏ အသက်စိတ်သဘောထားတွင် မည်သည့်အပြောင်းအလဲမျှ မပြုလုပ်ပေ။ ဤလူစားမျိုးက ဘုရားနှုတ်ကပတ်တော်ကို မည်သို့နားလည်ထားသနည်း။ ထိုနှုတ်ကပတ်တော်ကို ကောင်းမွန်သည့် အယူဝါဒအဖြစ် သူ သဘောထားလေသည်။ သူသည် ဘုရားနှုတ်ကပတ်တော်ကို သမ္မာတရားအဖြစ် မှတ်ယူသော်လည်း၊ သမ္မာတရားအဖြစ် သူ မှတ်ယူသည့်အရာမှာ အမှန်တွင် အယူဝါဒဖြစ်သည်။ အယူဝါဒဆိုင်ရာ သဘာဝနှင့်ဆိုင်သော အရာတစ်ခု၊ အလွန်ဆိုးရွားခြင်းမရှိသည့် အရာတစ်ခု ဖြစ်သည်။ စည်းမျဉ်းစည်းကမ်း အနည်းငယ်ကို သူ ပုံသေစောင့်ထိန်းနိုင်သော်လည်း၊ သူ၏ အသက်စိတ်သဘောထားက အနည်းငယ်မျှ မပြောင်းလဲပေ။ ဤသည်တို့မှာ ဒုတိယ လူစားမျိုးများ ဖြစ်သည်။

ဆက်လက်၍ တတိယလူစားမျိုးများဖြစ်သည့် မယုံကြည်သူများအကြောင်းကို ငါ ဆက်လက် ပြောဆိုဆွေးနွေးမည်။ မယုံကြည်သူများသည် ဘုရားသခင်နှင့်ပတ်သက်၍ အမြဲ သံသယရှိကြသည်။ ဤလူစားမျိုးသည် ဘုရားနှုတ်ကပတ်တော်များကို နားထောင်ပြီးသည့်နောက်၊ “ဤတရားဒေသနာက မှန်သည်၊ ဤသည်တို့မှာ လူ့ဇာတိခံ ဘုရားသခင် ပြောဆိုထားသည့် နှုတ်ကပတ်တော်များ ဖြစ်သည်။ ဤအသင်းတော်သည် လူကောင်းများနှင့် အဓိကအားဖြင့် ပြည့်နေသည်။ လူများ ဖိနှိပ်ခြင်းဖြစ်စေ၊ နှိပ်စက်ခြင်းဖြစ်စေ မခံရသည့် နေရာ၊ မျက်ရည်မကျသကဲ့သို့ နာကျင်မှုဝေဒနာ မခံစားရသည့်နေရာ၊ ကောင်းမွန်သည့်နေရာတစ်ခု ဖြစ်သည်။ သက်သောင့်သက်သာရှိသည့် အသိုက်၊ ခိုလှုံရာတစ်ခုသဖွယ်ဖြစ်သည်။ ဤလူများသည် နေရာအနှံ့မှ၊ မတူကွဲပြားသော နိုင်ငံများနှင့် နေရာများမှ လာကြသည်၊ ကြင်နာပြီး ဂရုစိုက်တတ်ကြသည်။ မိတ်သဟာယတွင် မိမိတို့၏ စိတ်နှလုံးများကို ဖွင့်ဟနိုင်ကြပြီး၊ အလွန် စိတ်သဘောထားညီညွတ်မှုဖြင့် တစ်ယောက်နှင့်တစ်ယောက် အဆင်ပြေကြသည်။ သူတို့အားလုံးက လူကောင်းများဖြစ်သည်။ အထက်ကပေးသည့် တရားဒေသနာများသည် ကောင်းမွန်ပြီး အပြုသဘောဆောင်သည့် စွမ်းအင်ဖြင့် ပြည့်ကာ ဘုရားနှုတ်ကပတ်တော်များအားလုံးက သမ္မာတရားနှင့် အပြုသဘောဆောင်သည့် အရာများဖြစ်သည်။ ဤတရားဒေသနာများကို နားထောင်ခြင်းက စိတ်ဝိညာဉ်ကို အားဖြစ်စေပြီး အကျိုးပြုသည်။ လူတို့သည် နှစ်သိမ့်ခြင်း၊ ဝမ်းမြောက်ခြင်းနှင့် ပျော်ရွှင်ခြင်းတို့ကို တွေ့ကြုံလျက် ဘုရားသခင်၏မျက်မှောက်တော်တွင် အသက်ရှင်ကြသည်။ ကမ္ဘာမြေ ပရာဒိသုဘုံတစ်ခုတွင် အသက်ရှင်ရသည့် ခံစားချက်တစ်ခု ရှိသည်။ တစ်ဦးတစ်ယောက်က ဘုရားအိမ်တော်တွင် ပါရမီရှိသည့် လူတစ်ဦးဖြစ်လာပြီး ပံ့ပိုးမှုပြုလုပ်နိုင်လျှင် ပို၍ပင် ကောင်းမည်ဖြစ်သည်”ဟု အတွင်းစိတ်တွင် အသိအမှတ်ပြုကြလေသည်။ ဘုရားနှုတ်ကပတ်တော်များနှင့် တရားဒေသနာများ၏ အကြောင်းအရာကို ကျော်ကြားသည့် ပုဂ္ဂိုလ်များနှင့် ကြီးမြတ်သူများ၏ အပြုသဘောဆောင်သော သီအိုရီများ၊ သွန်သင်မှုများနှင့် ကောင်းမွန်သော အယူဝါဒများအဖြစ် သဘောထားကြသည်။ သို့သော် ယင်းတို့ကို ၎င်းတို့ လက်တွေ့လုပ်ဆောင်ကြသလော။ (လက်တွေ့မလုပ်ဆောင်ကြပါ။) အဘယ်ကြောင့် လက်တွေ့မလုပ်ဆောင်ကြသနည်း။ အဘယ်ကြောင့်ဆိုသော် ဤသမ္မာတရားများကို လက်တွေ့လုပ်ဆောင်ခြင်းက ခက်ခဲသည့် အဆင့်တစ်ခုခု ပါဝင်သောကြောင့်ဖြစ်သည်။ ၎င်းတို့အနေဖြင့် ဆင်းရဲဒုက္ခခံကာ ပေးဆပ်ရမည်ဖြစ်သည်။ ဤစကားများအား ပြောရမည့်နည်းကို သိရှိခြင်းသက်သက်က အဆင်ပြေပြီး၊ ယင်းတို့ကို လက်တွေ့လုပ်ဆောင်ရန် မလိုအပ်ကြောင်း၊ ဘုရားသခင်ကို ယုံကြည်ခြင်းအား အလွန်အလေးအနက်ထားရန် မလိုကြောင်း၊ ဘာသာတရားထဲတွင်ကဲ့သို့ပင်၊ ဘုရားသခင်ကို ယုံကြည်မှုသည် အားထုတ်မှု အနည်းငယ်မျှ သုံးပြီး စုဝေးပွဲများ တက်ရောက်လျှင် အဆင်ပြေသည့် ဝါသနာတစ်ခုမျှသာ ဖြစ်သည်ဟု ၎င်းတို့ တွေးထင်ကြသည်။ ၎င်းတို့သည် ဘုရားနှုတ်ကပတ်တော်များကို အပြည့်အဝနှင့် စစ်မှန်စွာ လက်ခံနိုင်ခြင်း မရှိသကဲ့သို့ ထိုအရာများနှင့်ပတ်သက်သည့် အယူအဆများကိုပင် လက်သင့်ခံကြသည်။ ဥပမာအနေဖြင့်၊ ရိုးသားသောလူတစ်ဦးဖြစ်ခြင်းသည် အမှန်ကိုအမှန်အတိုင်း ပြောပြီး လုံးဝ မလိမ်ညာခြင်းကို ဆိုလိုသည်ဟု ဘုရားသခင်က ပြောသည့်အခါ၊ ၎င်းတို့က၊ “လူတိုင်း လိမ်ညာကြသည် မဟုတ်လော။ လူတိုင်းနှင့် ပွင့်လင်းခြင်း၊ သတိလက်လွတ်ဖြစ်ခြင်း၊ ဘုရားသခင်ထံ လုံးလုံးလျားလျား ကျိုးနွံနာခံခြင်းတို့မှာ မိုက်မဲသည် မဟုတ်လော”ဟု တွေးလျက် ထိုအရာကို နားမလည်ကြပေ။ ထိုသို့ ပြုမူခြင်းက မိုက်မဲသည်ဟုလည်းကောင်း၊ လူတစ်ဦးတစ်ယောက်က ဤသို့ ပြုမူနေထိုင်နိုင်ခြင်း မရှိဟုလည်းကောင်း ၎င်းတို့ တွေးထင်ကြသည်။ ဘုရားနှုတ်ကပတ်တော်က သမ္မာတရားဖြစ်သည်ကို ၎င်းတို့ အသိအမှတ်ပြုကြသော်လည်း၊ ဘုရားနှုတ်ကပတ်တော်များအတိုင်း လက်တွေ့လုပ်ဆောင်ရန် ၎င်းတို့ကို စေခိုင်းခြင်းက အချည်းနှီးဖြစ်သည်။ ထိုသို့ဖြင့်၊ ထိုလူများသည် ဘုရားနှုတ်ကပတ်တော်များအားလုံး မှန်ကန်ပြီး သမ္မာတရားဖြစ်သည်ကိုသာ အသိအမှတ်ပြုသော်လည်း၊ ယင်းတို့ကို လက်ခံပြီး လက်တွေ့လုပ်ဆောင်ရန် ငြင်းပယ်လျက် ထိုဘုရားနှုတ်ကပတ်တော်ကို စိတ်မပါ့တပါရှိသည့် သဘောထားဖြင့် ဆက်ဆံကြသည်။ ဘုရားအိမ်တော်က လူတို့ကို အားထုတ်မှုအချို့ အသုံးပြုရန် လိုအပ်သည့်အခါ၊ ဤအရာကို လုပ်ဆောင်ရန် ၎င်းတို့ လိုလားကြသော်လည်း၊ ထိုသို့လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်နည်း။ ကောင်းချီးများ ရရှိခြင်းနှင့် ဘုရားသခင်၏ ကျေးဇူးတော်ကို သာ၍ မွေ့လျော်ခံစားခြင်းအတွက် ဖြစ်သည်။ ကောင်းကင်နိုင်ငံတော်ထဲသို့ ၎င်းတို့ ဝင်ရောက်ခွင့်ရရှိခဲ့လျှင်၊ ယင်းမှာ သာ၍ ကြီးမားသည့် ကံတစ်ခုပင် ဖြစ်ပေမည်။ ဤသည်တို့မှာ ၎င်းတို့တွင်ရှိသည့် မျှော်လင့်ချက်မျိုးများ ဖြစ်သည်။ ယင်းမှာ ၎င်းတို့၏ ခံယူချက်ဖြစ်သည်။ သို့ရာတွင် သမ္မာတရားနှင့် ဘုရားနှုတ်ကပတ်တော်အပေါ် ၎င်းတို့၏ သဘောထားမှာ အဘယ်နည်း။ ၎င်းတို့အတွက် ဘုရားနှုတ်ကပတ်တော်နှင့် သမ္မာတရားတို့သည် ရွေးချယ်စရာဖြစ်ပြီး၊ မရှိလျှင်လည်းဖြစ်သောအရာ၊ မိမိတို့ကိုယ်ကို အပျင်းပြေစေပြီး၊ ၎င်းတို့၏ အားလပ်ချိန်များကို ကုန်ဆုံးစေမည့် နည်းလမ်းတစ်ခုအဖြစ် မိမိတို့ အချိန်ပိုတွင် ကြည့်ရှုစစ်ဆေးရမည့်အရာတစ်ခုဖြစ်သည်။ ၎င်းတို့သည် ဘုရားနှုတ်ကပတ်တော်ကို သမ္မာတရားနှင့် အသက်အဖြစ် သဘောမထားခြင်းသာဖြစ်သည်။ ဤသည်မှာ မည်သည့်လူစားမျိုး ဖြစ်သနည်း။ ၎င်းတို့သည် မယုံကြည်သူများ ဖြစ်သည်။ မယုံကြည်သူများက လူတို့ကို သမ္မာတရားက သန့်စင်စေနိုင်ပြီး ကယ်တင်နိုင်သည်ကို ငြင်းပယ်ကာ သမ္မာတရားနှင့် အသက်က မည်သည့်အရာဖြစ်သည်ကို နားမလည်ကြပေ။ ဘုရားသခင်ကို ယုံကြည်ခြင်းနှင့် ကယ်တင်ခြင်း ရရှိခြင်းအပြင်၊ လူတို့၏ အပြစ်ရှိသည့် သဘာဝကို ဖြေရှင်ပုံနှင့် ပတ်သက်သရွေ့၊ ၎င်းတို့တွင် မရေရာသည့် သိနားလည်မှုတစ်ခုသာရှိပြီး စိတ်မဝင်စားကြပေ။ ၎င်းတို့က၊ “လူတို့သည် လေဟာနယ်တစ်ခုတွင် အသက်မရှင်ကြပါ၊ ကျွန်ုပ်တို့ အသက်ရှိသရွေ့ စားရမည်။ ကျွန်ုပ်တို့သည် အမှန်တကယ်တွင် တိရစ္ဆာန်များနှင့် သိပ်မခြားနားပါ။ ကျွန်ုပ်တို့ လူသားများသည် ကျွန်ုပ်တို့၏ ရှင်သန်မှုအတွက် အဓိက တည်ရှိလျက်၊ သာ၍ မြင့်မားသော တိရစ္ဆာန်များသာ ဖြစ်သည်”ဟု ဆိုကြသည်။ သမ္မာတရားအတွက်မူ၊ ၎င်းတို့ စိတ်မဝင်စားကြသောကြောင့်၊ ဘုရားသခင်ကို နှစ်ပေါင်းမည်မျှ ၎င်းတို့ ယုံကြည်ပြီးသည်ဖြစ်စေ၊ တရားဒေသနာ မည်မျှ ၎င်းတို့ ကြားပြီးသည်ဖြစ်စေ၊ ဘုရားနှုတ်ကပတ်တော်များက သမ္မာတရား ဟုတ်မဟုတ်၊ ဘုရားသခင်ကို ယုံကြည်ခြင်းက ကယ်တင်ခြင်း ပေးနိုင်ခြင်း ရှိမရှိ၊ သို့မဟုတ် လူသားမျိုးနွယ်၏ အနာဂတ် ရလဒ်နှင့် ခရီးပန်းတိုင်က မည်သည့်အရာဖြစ်လိမ့်မည်ဆိုသည်တို့ကို ရှင်းလင်းစွာ မပြောနိုင်ကြသေးပေ။ ဤကိစ္စရပ်များနှင့်ပတ်သက်၍ ၎င်းတို့ မရှင်းမလင်းဖြစ်လျှင်၊ ၎င်းတို့၏ စိတ်ရှုပ်ထွေးမှုက ဆိုးရွားလိုက်မည့်ဖြစ်ခြင်းပါတကား။ ၎င်းတို့က လူတို့ကို ကယ်တင်ရန် ဘုရားသခင် အမှုပြုပုံကိုဖြစ်စေ၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံခြင်းအားဖြင့် ကယ်တင်ခြင်း ရရှိပုံကိုဖြစ်စေ၊ သမ္မာတရား စစ်မှန်မှုထဲသို့ ဝင်ရောက်ခြင်းအားဖြင့် ဘုရားသခင်ကို ကျိုးနွံနာခံခြင်း စွမ်းဆောင်ရရှိပုံကိုဖြစ်စေ စိတ်ဝင်စားမှု မပြကြပေ။ သာ၍ အသေးစိတ်ကျသည့် ဝေါဟာရဖြင့်ပြောရလျှင်၊ ၎င်းတို့သည် ရိုးသားသောလူတစ်ဦး ဖြစ်ရန်နည်းလမ်း၊ မိမိတို့ တာဝန်ကို လုပ်ဆောင်ရန်နည်းလမ်းနှင့် အခြားထိုသို့သော ကိစ္စရပ်များကို စိတ်ဝင်စားခြင်း မပြကြပေ။ အထူးသဖြင့်၊ လူတို့အနေဖြင့် ဘုရားသခင်ကို အကြွင်းမဲ့ ကျိုးနွံနာခံမှု ရှိရမည်ဟု အခြားလူတို့က ဖော်ပြသည့်အခါ၊ ၎င်းတို့က၊ “လူတို့သည် ဘုရားသခင်ကို အမြဲ ကျိုးနွံနာခံလျှင်၊ ဦးနှောက်ရှိခြင်း အဓိပ္ပာယ်က အဘယ်နည်း။ လူတို့က ဘုရားသခင်ကို အမြဲ ကျိုးနွံနာခံနေကြလျှင် ကျေးကျွန်များဖြစ်လာကြသည်”ဟု တွေးလျက်၊ သာ၍ပင် အတိုက်အခံလုပ်ကြသည်။ ဤသည်မှာ မယုံကြည်သူများ၏ အမြင်များက ၎င်းတို့ကိုယ်တိုင်အား ထုတ်ဖော်ပြသည့်နေရာဖြစ်သည်။ ဘုရားသခင်ကို ကျိုးနွံနာခံခြင်းက မလိုလားအပ်သော အပြုအမူတစ်ခု၊ မိမိကိုယ်ကို နစ်နာစေသည့် လုပ်ရပ်တစ်ခု၊ ဂုဏ်သိက္ခာ ဆုံးရှုံးမှုတစ်ခုဖြစ်သည်ဟုလည်းကောင်း၊ ဘုရားသခင်က လူတို့အပေါ် ထိုသို့သော တောင်းဆိုမှုများ မပြုလုပ်သင့်ဟုလည်းကောင်း၊ လူတို့အနေဖြင့် ထိုတောင်းဆိုမှုများကို လက်မခံသင့်ဟုလည်းကောင်း ၎င်းတို့ ယုံကြည်ကြသည်။ လူတို့အား ကျေးဇူးတော် ရရှိနိုင်စေခြင်း၊ ကောင်းသော လုပ်ဆောင်ချက်များ လုပ်ဆောင်နိုင်စေကာ အပြုအမူကောင်း ရှိနိုင်စေခြင်းအကြောင်း ဆွေးနွေးသည့် တရားဒေသနာများကဲ့သို့သော တရားဒေသနာအချို့ကို ၎င်းတို့ တွန့်ဆုတ်စွာဖြင့် လက်ခံနိုင်ကြသော်လည်း၊ စမ်းသပ်မှု ရာချီကို လက်ခံခြင်းအားဖြင့် ပေတရု စုံလင်စေခြင်းခံရခြင်းနှင့် စပ်လျဉ်း၍မူ၊ သဘောကိုမပေါက်နိုင်ကြပေ။ ၎င်းတို့က၊ “ယင်းမှာ လူတို့ကို ကစားခြင်းနှင့် ညှဉ်းဆဲခြင်း မဟုတ်လော။ အရာခပ်သိမ်းအပေါ် ဘုရားသခင် အချုပ်အခြာအာဏာရှိသည်မှာ မှန်သော်လည်း၊ ထိုသို့ဖြစ်လျှင်ပင် သူသည် လူတို့ကို ထိုသို့ ဆက်ဆံ၍မရပါ”ဟု တွေးထင်ကြသည်။ ဘုရားသခင်၏ အမှုတော်ကို သမ္မာတရားအဖြစ် ၎င်းတို့ လက်မခံကြပေ။ လူတို့ကို ဘုရားသခင် ကယ်တင်သည့် ဤနည်းစနစ်ကို ကျေးကျွန်သခင်က သူ၏ ကျွန်များကို သူ ကြိုက်သည့်အတိုင်း လုပ်ဆောင်လျက် ဆက်ဆံသည့်ပုံစံအဖြစ် ရှုမြင်ကြသည်။ ဤသည်မှာ ၎င်းတို့ ကောက်ချက်ချသည့် ဆက်နွှယ်မှုဖြစ်သည်။ ဤလူစားမျိုးသည် သမ္မာတရားကို နားလည်နိုင်သလော။ (နားမလည်နိုင်ပါ။) အသင်းတော်တွင် ထိုသို့သော လူများရှိကြသလော။ (ရှိပါသည်။) ဤကဲ့သို့သော လူတစ်ဦးသည် မိမိဘာသာ အသင်းတော်ကို စွန့်ခွာလိမ့်မည်လော။ (စွန့်ခွာလိမ့်မည် မဟုတ်ပါ။) အဘယ်ကြောင့် မစွန့်ခွာမည်နည်း။ အဘယ်ကြောင့်ဆိုသော် ၎င်းတို့က၊ “အပြင်ဖက်တွင် မှောင်မိုက်ပြီး ဆိုးယုတ်သော လောကကြီးဖြစ်သည်။ နေထိုင်ဖြတ်သန်းရန် မလွယ်ပါ။ မည်သည့်နေရာတွင် အချိန်ကုန်ဆုံးသည်က ဘာထူးမည်နည်း။ အသင်းတော်ထဲတွင် အချိန်ကုန်ဆုံးသည်က ကောင်းဦးမည်။ ဤနေရာတွင် ဘုရားသခင်၏ ကျေးဇူးတော်ကိုပင်လျှင် ငါ မွေ့လျော်ခံစားရပြီး ဤအပေးအယူနှင့်ပတ်သက်၍ ငါ သိပ်ဆုံးရှုံးမည်မဟုတ်ပါ။ စားရန်၊ သောက်ရန် အများအပြားရှိပြီး၊ ဤနေရာတွင် လူများက အတော်ရည်မွန်ကြသည်။ မည်သူကမျှ ငါ့ကို အနိုင်ကျင့်မည်မဟုတ်ပါ။ ထို့အပြင်၊ ကိုယ့် တာဝန်ကို လုပ်ဆောင်ပြီး မိမိကိုယ်ကိုယ် အသုံးခံကာ အဖိုးအခပေးသည့်အခါ၊ ဘုရားသခင်ထံမှ ကောင်းချီးများပင် ရရှိလိမ့်မည်။ ဤသည်မှာ ငါ ဆုံးရှုံး၍မဖြစ်သည့် အပေးအယူတစ်ခု ဖြစ်သည်”ဟု တွေးလျက် ကံတရားက မျက်နှာသာပေးမည့် အချိန်တစ်ခုကို မျှော်လင့်နေကြသောကြောင့်ဖြစ်သည်။ ထို့ကြောင့် ထိုအရာကို အချိန်ယူစဉ်းစားပြီးနောက်တွင်၊ အသင်းတော်တွင် ရှိနေခြင်းက တန်မည်ဟု ၎င်းတို့ ကောက်ချက်ချကြသည်။ တစ်နေ့တွင် ထိုအရာက အကျိုးမရှိတော့သည့်ပုံရပြီး၊ ထိုအရာမှ နောက်ထပ်ရရှိရမည့်အရာ တစ်ခုတလေ ရှိသည်ဟု မခံစားရလျှင်၊ ဘုရားသခင်ကို ယုံကြည်ခြင်း၌ စိတ်ဝင်စားမှု မရှိတော့မည်ဖြစ်ပြီး အသင်းတော်ကို စွန့်ခွာချင်ကြလိမ့်မည်။ ၎င်းတို့က၊ “မည်သို့ဖြစ်စေ၊ ဆုံးရှုံးမှုများစွာ ငါ မခံစားခဲ့ရသကဲ့သို့ ငါ၏ နှလုံးနှင့် စိတ်တစ်ခုလုံးကို ငါ မဆက်ကပ်ခဲ့ပါ။ ကျွမ်းကျင်မှုများ ငါ ပိုင်ဆိုင်သည်၊ ငါ၏ အလုပ်အကိုင်ကို ငါသိပြီး၊ ငါ့တွင် အောင်လက်မှတ်ရှိသည်။ ထို့ကြောင့် ငါ လုပ်ဆောင်နေခဲ့သည့်အတိုင်းပင် လောကတွင် ငါ နေလို့ရသေးသည်။ ကိုယ်တိုင်အတွက် ဥစ္စာပစ္စည်းကို ငါ ကုတ်ကတ်စု၍ရသည် သို့မဟုတ် အစိုးရအလုပ်တစ်ခုကို လိမ်လည်ပြီးရအောင်လုပ်နိုင်သည်။ ယင်းမှာ အလွန်ကောင်းပေမည်”ဟု တွေးကြလေသည်။ ဤသည်မှာ အမှုအရာများကို ၎င်းတို့ ရှုမြင်ပုံဖြစ်သည်။ ဤလူစားမျိုး၏ အမြင်တွင်၊ ဘုရားသခင် ပြောဆိုသည့် နှုတ်ကပတ်တော်များနှင့် ဘုရားသခင် ဖော်ပြသည့် သမ္မာတရားများသည် သမ္မတမိန့်ခွန်းတစ်ခုထက် သာ၍ပင် တန်ဖိုးနည်းပါးသည်။ ယင်းမှာ ဘုရားနှုတ်ကပတ်တော်များကို ၎င်းတို့ မှတ်ယူသည့် အထင်သေးမှုမျိုးဖြစ်သည်။ ဤလူစားမျိုးများက ဘုရားအိမ်တော်တွင် နေထိုင်ရာနေရာယူကာ အချိန်ကိုပင် ဖြုန်းတီးလျက်၊ ထွက်သွားဖို့ မလိုလားဘဲ၊ ဘုရားသခင်ကို ယုံကြည်ခြင်းနှင့် အလုပ်လုပ်ပေးခြင်းတွင် “အသင့်ဖြစ်သော လိုလားစိတ်ဖြင့်” ထိုသို့သော အမြင်များကို ယူဆောင်လာသည့်အခါ၊ ဤသို့ လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်နည်း။ ထိုအရာမှာ စိတ်ထဲတွင်၊ “ဘုရားသခင်သည် ငါ့ကို နိုင်ငံတော်ထဲသို့ ဝင်ခွင့်ပေးရင်း ငါ့အပေါ် စိတ်ရှည်မှုပြကာ သနားကရုဏာထားလျှင်၊ ငါ၏ စိတ်ကူးယဉ်များ အကောင်အထည်ပေါ်ပြီးဖြစ်လိမ့်မည်။ သို့ရာတွင် နိုင်ငံတော်ထဲသို့ ငါ မဝင်ရောက်နိုင်လျှင်၊ ဘုရားသခင်၏ ကျေးဇူးတော် ပမာဏ တော်တော်များများကို မွေ့လျော်ခံစားပြီးဖြစ်လိမ့်ဦးမည်ဖြစ်သည်။ ထို့ကြောင့် ငါ့ ဆုံးရှုံးမည် မဟုတ်ပါ”ဟူသော ခပ်ရေးရေး မျှော်လင့်ချက်ဖြင့် ဖြစ်ပေသည်။ ၎င်းတို့သည် ဘုရားသခင်ကို ယုံကြည်ခြင်းတွင် ဤသို့သော စောင့်ကြည့်သည့် ရှုထောင့်မျိုး ယူဆောင်လာသည့်အခါ၊ သမ္မာတရားကို လက်ခံနိုင်ကြသလော။ သမ္မာတရားကို လက်တွေ့လုပ်ဆောင်နိုင်ကြသလော။ ဘုရားသခင်ကို ဖန်ဆင်းရှင်အဖြစ် ကိုးကွယ်နိုင်ကြသလော။ (မကိုးကွယ်နိုင်ကြပါ။) ထိုသို့သော အမြင်တစ်ခုဖြင့်၊ ၎င်းတို့အတွင်းတွင် မည်သည့်အခြေအနေများ ဖြစ်ပေါ်သနည်း။ ၎င်းတို့သည် ဘုရားသခင်နှင့်ပတ်သက်၍ မကြာခဏ ညည်းညူကြလိမ့်မည်ဖြစ်ပြီး သူ့ကို အထင်လွဲကြလိမ့်မည်။ ၎င်းတို့သည် ဘုရားသခင်၏ လုပ်ဆောင်ချက်တစ်ခုစီအား အကဲဖြတ်ခြင်း၊ စုံစမ်းစစ်ဆေးခြင်းနှင့် စိစစ်ခြင်းတို့ကို အလှည့်ကျလုပ်ဆောင်ပြီးနောက် အောက်ပါအတိုင်း ကောက်ချက်ချကြလိမ့်မည်။ “ဤသည်မှာ ဘုရားသခင် လုပ်ဆောင်ခဲ့သည့် အရာတစ်ခု ဖြစ်ပုံမရပါ။ ဤအရာသည်သာ ဘုရားသခင်လုပ်ဆောင်ခဲ့သည့်အရာတစ်ခု မဟုတ်ခဲ့လျှင်”ဟူ၍ ဖြစ်သည်။ ၎င်းတို့သည် မိမိတို့၏ စိတ်နှလုံးများတွင် အတိုက်အခံလုပ်ခြင်း၊ စိစစ်ခြင်း၊ အကဲဖြတ်ခြင်းနှင့် စောင့်ကြည့်သည့် သဘောထားကို ထားရှိကြသည်။ ဤအရာကို ပုန်ကန်မှုဟု ခေါ်၍ရနိုင်သလော။ (ရနိုင်ပါသည်။) ၎င်းတို့ပိုင်ဆိုင်သောအရာသည် ပုံမှန်လူတစ်ဦး၏ ဖောက်ပြန်ပျက်စီးခြင်းနှင့် ပုန်ကန်ခြင်း မဟုတ်တော့ပေ။ ဤသည်တို့မှာ မည်သည့်လူစားမျိုးများဖြစ်ကြသနည်း။ (မယုံကြည်သူများဖြစ်သည်။) မယုံကြည်သူများသည် မည်သို့ ပြုမူကြသနည်း။ ၎င်းတို့သည် ဘုရားသခင်အပေါ် ရန်လိုကြသည်။ ဘုရားသခင်ကို ယုံကြည်သောလူတို့သည် ဖောက်ပြန်ပျက်စီးသော စိတ်သဘောထားတစ်ခု ထုတ်ဖော်ပြပြီး တစ်ခါတစ်ရံ ကျိုးနွံနာခံရန် ပျက်ကွက်သည့်အခါ၊ ဤသည်မှာ ပုန်ကန်တတ်သော စိတ်သဘောထားဖြစ်ကြောင်း၊ ၎င်းတို့တွင် ပုန်ကန်တတ်သော အနှစ်သာရတစ်ခုရှိကြောင်း ဘုရားသခင် ပြော၏။ သို့ရာတွင် မယုံကြည်သောသူတို့နှင့်ပတ်သက်၍ မည်သည့်အရာကို သူပြောဆိုသနည်း။ စာတန်နှင့်ပတ်သက်၍ကော အဘယ်သို့နည်း။ စာတန်သည် ပုန်ကန်တတ်သည်ဟု ဘုရားသခင် ပြောမည်လော။ (ပြောမည်မဟုတ်ပါ။) သို့ဆိုလျှင် မည်သည့်အရာကို ဘုရားသခင် ပြောမည်နည်း။ ရန်သူ၊ သူ၏ ပကတိဆန့်ကျင်ဖက်နှင့် သူ့အတွက် လုံးဝ အန္တရာယ်ပေးသောသူဖြစ်သည်ဟု ဘုရားက ပြောပေမည်။ ဘုရားသခင်အပေါ် မယုံကြည်သူများ၏ သဘောထားမှာ ကြည့်ရှုစစ်ဆေးခြင်းနှင့် တွန့်ဆုတ်စွာ စောင့်ကြည့်ခြင်းအပြင်၊ အတိုက်အခံလုပ်ခြင်း၊ မကျေနပ်ခြင်း၊ ဆန့်ကျင်ခြင်းနှင့် မုန်းတီးခြင်း သဘောထားတစ်ခု ဖြစ်သည်။ သမ္မာတရားနှင့် ဘုရားသခင်ကို ကျိုးနွံနာခံခြင်းအကြောင်း သင် သာ၍ မိတ်သဟာယပြုလေ၊ ထိုသို့သော လူတစ်ဦးက သာ၍ မနှစ်မြို့လေ ဖြစ်လာလိမ့်မည်။ ကယ်တင်ခြင်းကို ရရှိပြီး၊ ဘုရားသခင်၏ ပြစ်တင်ဆုံးမခြင်း၊ တရားစီရင်ခြင်းနှင့် ပြုပြင်ခြင်းတို့ကို လက်ခံခြင်းအားဖြင့် မည်သို့ စုံလင်စေခြင်း ခံလာရမည်အကြောင်းကို သင် မိတ်သဟာယပြုလေ၊ ထိုအရာတစ်ခုကိုမျှ ခံယူရန် ငြင်းပယ်လျက်၊ ၎င်းတို့သာ၍ မနှစ်မြို့လေ ဖြစ်လာသည်။ ဤကိစ္စရပ်များနှင့်ပတ်သက်သည့် မိတ်သဟာယကို ၎င်းတို့ ကြားသည်နှင့်တစ်ပြိုင်နက်၊ ၎င်းတို့၏ ခုံများတွင် စတင်ဂနာမငြိမ်ဖြစ်လာကြသည်၊ အပ်အုံတစ်ခုပေါ်တွင် ထိုင်ကြသည့်အလား သို့မဟုတ် လျှပ်စစ်မီးဖိုပေါ်က ပုရွက်ဆိတ်တစ်ကောင်ကဲ့သို့ ကတုန်ကယင်ဖြစ်ကာ ဂနာမငြိမ်ဖြစ်လာကြသည်။ သို့သော် သင်သည် ၎င်းတို့အား ကသည့်ကလပ်တစ်ခု သို့မဟုတ် ဘားတစ်ခုသို့ သွားခွင့်ပေးလျှင်၊ ၎င်းတို့ လုံးဝ မအီမသာဖြစ်ကြမည် မဟုတ်ပေ။ ဝမ်းမြောက်ကြလိမ့်မည်။ ထိုသို့သော နေရာတွင် နေခြင်းက အပူအပင်ကင်းပြီး ဝမ်းမြောက်ဖွယ်ဖြစ်သည်၊ ထိုသို့ ၎င်းတို့ နေထိုင်နိုင်မည်ဆိုလျှင်၊ လုံးဝ ထိုက်တန်မည်ဟု ၎င်းတို့ ခံစားကြလေသည်။ ၎င်းတို့ကို မအီမသာဖြစ်စေသည်မှာ သမ္မာတရားကို စဉ်ဆက်မပြတ် ကြားရခြင်းဖြစ်သောကြာင့် ၎င်းတို့က နားထောင်ဖို့ ငြင်းဆန်ကြသည်။ သမ္မာတရားကို နားထောင်ရန်ပင် ၎င်းတို့ မလိုလားလျှင်၊ ထိုသမ္မာတရားကို လက်ခံနိုင်ကြမည်လော။ လုံးဝ လက်ခံနိုင်ကြမည်မဟုတ်ပေ။ ၎င်းတို့သည် မိမိတို့စိတ်ထဲတွင် အပျက်သဘောဆောင်၊ အတိုက်အခံလုပ်ပြီး မုန်းတီးတတ်သော အခြေအနေများကို ဟိုသည် သယ်ဆောင်နေကြပြီး၊ အမြဲ စေ့စေ့စပ်စပ် ကြည့်ရှုစစ်ဆေးကာ ချီတုံချတုံဖြင့် စောင့်ကြည့်နေကြသည်။ ၎င်းတို့ စေ့စေ့စပ်စပ် ကြည့်ရှုစစ်ဆေးသည့်အရာမှာ မည်သည့်အရာနည်း။ ၎င်းတို့ စေ့စေ့စပ်စပ် ကြည့်ရှုစစ်ဆေးသည့်အရာမှာ အမြဲပင် ဘုရားနှုတ်ကပတ်တော်များဖြစ်သည်။ ဤသည်မှာ ဝိညာဉ်ရင့်ကျက်မှု သေးငယ်ခြင်းနှင့် မသက်ဆိုင်တော့ပေ။ ၎င်းတို့သည် ယုံကြည်ခြင်းမရှိသူနှင့် ဆိုးယုတ်သော လူဖြစ်သည်။ ဤလူစားမျိုးသည်၊ “ဘုရားသခင်အတွက် မိမိတို့ကိုယ်ကိုယ် စစ်မှန်ရိုးသားစွာ အသုံးခံသောသူ မည်သူမဆိုသည် မိုက်မဲသူတစ်ဦးဖြစ်သည်။ သမ္မာတရားကို လိုက်စားပြီး လက်တွေ့လုပ်ဆောင်သောသူ မည်သူမဆိုသည် မိုက်မဲသူတစ်ဦးဖြစ်သည်။ သင်သည် သင်၏ မိသားစုကို ဘေးဖယ်ထားသည်၊ သင်၏ ကိုယ်ပိုင် ဆွေမျိုးသားချင်းကို မစောင့်ရှောက်သကဲ့သို့ ဘုရားသခင်ကို ယုံကြည်ခြင်းကို အဓိက အာရုံစိုက်သည်။ ထိုသို့ ယုံကြည်တို့အားလုံးပြီးသည့်နောက်တွင်၊ သင်သည် ခိုကိုးရာမဲ့ဖြစ်ကာ အထင်သေးခြင်းခံသွားရသည်။ ဘာသာတရားမရှိသူများ မည်မျှ ခေတ်ဆန်သည်ကို ကြည့်ပါ။ သင်တို့သည် မည်သည့်အရာကို ဝတ်ဆင်နေကြသနည်း။ ကျန်သည့်သင်တို့လောက် ငါ မမိုက်မဲပါ။ ငါ့တွင် ဝှက်ဖဲ တစ်ခု၊ နှစ်ခု ရှိသည်။ ဦးစွာပထမ သွေးသား ပျော်ရွင်မှုကို ငါ လိုက်စားမည်။ ယင်းမှာ လက်တွေ့ကျခြင်းဖြစ်သည်”ဟု တွေးလျက်၊ အစမှ အဆုံး စေ့စေ့စပ်စပ် ကြည့်ရှုစစ်ဆေးခြင်း၊ တွန့်ဆုတ်စွာ စောင့်ကြည့်ခြင်းနှင့် အတိုက်အခံလုပ်ခြင်း၊ သမ္မာတရားကို လုံးဝ လက်မခံခြင်းတို့ကို အမြဲ လုပ်ဆောင်ကြလိမ့်မည်ဖြစ်သည်။ ဤသည်မှာ မယုံကြည်သူများ၏ စစ်မှန်သော စရိုက်များဖြစ်သည်။ ဘုရားသခင်က ပထမဆုံး ပေါ်ထွန်းပြီး၊ သူ၏ အမှုတော်ကို စတင်လုပ်ဆောင်နေခဲ့ချိန်တွင်၊ သူ၏ နောက်လိုက်များက အလွန်နည်းပါးခဲ့သည်။ အလွန်ဆုံး လူတစ်သောင်းဝန်းကျင်ဖြစ်ခဲ့ပြီး၊ မိမိတို့တာဝန်ကို ထမ်းဆောင်ခဲ့သူ လူတစ်ထောင်ဝန်းကျင်သာ ရှိခဲ့သည်။ နောက်ပိုင်းတွင်၊ ဧဝံဂေလိအလုပ် စတင်တိုးချဲ့နေပြီး၊ ဤအမှုက ရလဒ်များ စတင်ပေါ်လွင်လာသည်နှင့်အမျှ၊ တာဝန်ကို ထမ်းဆောင်သည့် လူဦးရေ တဖြည်းဖြည်း တိုးပွားလာခဲ့သည်။ ထင်ပေါ်ပြီး မိမိတို့ ပါရမီကို ပြသရမည့် အခွင့်အရေးကို မြင်လျက်၊ လူအချို့သည်လည်း ပါဝင်ကြပြီး၊ တာဝန်ကို စတင်ထမ်းဆောင်လာကြသည်။ ငါက၊ “ထူးဆန်းလိုက်လေ။ ဘုရားအိမ်တော်၏ အမှုက စတင်ပေါ်လွင်လာနှင့်ပြီးဖြစ်သည်။ ယခုတွင် မိမိတို့တာဝန်ကို ထမ်းဆောင်သည့် နောက်ထပ် လူများအလွန်များသည်မှာ အဘယ်သို့ဖြစ်သနည်း။ ဤနှစ်ကာလများတစ်လျှောက်လုံးတွင် ဤလူများက မည်သည့်နေရာတွင် ပုန်းကွယ်နေခဲ့ကြသနည်း”ဟု ပြောသည်။ အမှန်တွင်၊ ဤလူစုသည် အမှုအရာများကို လွန်ခဲ့သည့် အချိန်ကြာမြင့်စွာကပင် နားလည်သဘောပေါက်ပြီးဖြစ်သည်။ “ဘုရားအိမ်တော်၏ အမှု ပျံ့နှံ့လာလျှင်၊ ကျွန်ုပ် လာမည်။ ထိုအမှုက မစတင်လျှင်၊ ကျွန်ုပ် လာမည်မဟုတ်ပါ။ ထိုအတွက် မည်သည့် အားထုတ်မှုကိုမျှ ကျွန်ုပ် သေချာပေါက် ပံ့ပိုးမည်မဟုတ်ပါ”ဟူ၍ ဖြစ်သည်။ ဤသည်တို့မှာ မည်သည့် လူစားမျိုးများဖြစ်သနည်း။ ၎င်းတို့က အခွင့်အရေးသမားများဖြစ်သည်။ အခွင့်အရေးသမားများအားလုံးမှာ မယုံကြည်သူများဖြစ်သည်။ ၎င်းတို့သည် စိတ်လှုပ်ရှားပျော်ရွှင်မှုတွင် ပါဝင်နေကြခြင်းသာဖြစ်သည်။ အပြင်ပန်းအနေဖြင့်၊ လူတို့သည် ဘုရားအိမ်တော်၏ အမှုကို လုပ်ဆောင်နေသည့်သူများဖြစ်သည့်အလား ထင်ရသော်လည်း၊ အမှန်တွင် ဘုရားသခင်က အရာရာကို ဦးဆောင်ကာ လမ်းပြနေခြင်းဖြစ်သည်။ အမှုပြုနေသည်မှာ သန့်ရှင်းသော ဝိညာဉ်တော်ဖြစ်သည်။ ဤသည်မှာ လုံးဝ သံသယမရှိအောင်ပင် သေချာပေသည်။ ဘုရားသခင်ကိုယ်တိုင်က သူကိုယ်တိုင်၏ အမှုကို လုပ်ဆောင်နေခြင်း ဖြစ်သည်။ သူ၏ အလိုတော်သည် အတားအဆီးမရှိ ရှေ့ဆက်နေသည်။ ထိုသို့သော အလွန့်အလွန်ကြီးမားသည့် အမှုကို မည်သည့်လူသားကမျှ ပြီးမြောက်နိုင်မည်မဟုတ်၊ ထိုအရာက လူသား တတ်စွမ်းနိုင်မှုကို ကျော်လွန်သည်။ ဤအရာအားလုံးမှာ ဘုရားနှုတ်ကပတ်တော်၏ ဩဇာအာဏာနှင့် ဘုရားသခင်၏ ကိုယ်ပိုင် ဩဇာအာဏာတို့၏ ရလဒ်ဖြစ်သည်။ ဤအချက်ကို လူတို့ သဘောမပေါက်နိုင်ကြပေ။ ၎င်းတို့က၊ “ဘုရားအိမ်တော်သည် တန်ခိုးအာဏာ ကြီးထွားသည့်အခါ၊ ငါ၏ ဝေစုကို ငါရလိမ့်မည်။ ထို့ကြောင့် ကောင်းမှုစာအုပ်ထဲတွင် ငါ၏ နာမည်ကို မှတ်တမ်းတင်ထားရန် မမေ့နှင့်”ဟု တွေးကြသည်။ ဤသည်မှာ မည်သည့်လူစားမျိုးဖြစ်သနည်း။ ဘာသာတရားမရှိသူများ၏ စကားများတွင်၊ “မလိုမုန်းထားသော ကြံရွယ်ချက်” ရှိကြသည်။ ငါတို့သည် ၎င်းတို့နှင့်ပတ်သက်၍ ဤသို့ ပြောနိုင်သလော။ (ပြောနိုင်ပါသည်။) ဤလူများသည် မည်သည့် အန္တရာယ်ပေးသော ရည်ရွယ်ချက်များ ထားရှိကြသနည်း။ အကြင်သူသည် သမ္မာတရားကို လက်ခံနိုင်လျှင်၊ အစ၌၊ ထိုသို့သော ရည်ရွယ်ချက်များနှင့် အမြင်များ ရှိကောင်းရှိနိုင်သည် သို့မဟုတ် ၎င်းတို့၏ ယုံကြည်ခြင်းက သေးငယ်ကောင်းသေးငယ်နိုင်သည်မှာ အမှန်ပင်ဖြစ်သည်။ ဘုရားသခင်က ထိုအရာများကို အမှတ်ထားမည်မဟုတ်။ ဤအမြင်များနှင့် သဘောထားများကို ဖော်ထုတ်ရာတွင်၊ ဘုရားသခင်သည် လူတို့အား ဘဝတွင် မှန်ကန်သော လမ်းကြောင်းသာ လျှောက်စေလိုသည်၊ ဝန်လေးစွာဖြင့် စောင့်ကြည့်ခြင်းနှင့် ကြည့်ရှုစစ်ဆေးခြင်းမရှိဘဲ ဘုရားသခင်ကို ယုံကြည်ခြင်းနှင့်ဆိုင်သည့် မှန်ကန်သောလမ်းကြောင်းအပေါ် ရှိစေရန် အလိုရှိသည်။ ဘုရားသခင်သည် ကြည့်ရှုစစ်ဆေးခြင်းမှတစ်ဆင့် သင် နားလည်နိုင်သည့်အရာ သို့မဟုတ် အဝေးကြည့်မှန်ပြောင်းဖြင့် ရှာဖွေတွေ့ရှိနိုင်သည့်အရာတစ်ခု မဟုတ်ပေ။ ဘုရားသခင်၏ တည်ရှိခြင်းနှင့် သူ၏ ကယ်တင်ခြင်းအမှုတို့သည် သုတေသနပြုသည့်ပုံစံတစ်ခုတလေကို အသုံးပြုလျက် သင် ရရှိနိုင်သည့် ရလဒ်များ မဟုတ်ပေ။ ဤသည်တို့မှာ အမှန်တရားများဖြစ်သည်။ သူ့ကို တစ်ဦးတလေက အသိအမှတ်ပြုသည်ဖြစ်စေ၊ သူ့ကို ယုံကြည်သည်ဖြစ်စေ၊ သို့မဟုတ် သူ့နောက်လိုက်သည်ဖြစ်စေ၊ ထိုသို့သော ကြီးမြတ်သည့်အမှုကို ဘုရားသခင် ဆောင်ရွက်သည့် အချက်က ၎င်းတို့ မြင်ကာ ထိတွေ့ဖို့ ရှေ့တည့်တည့်တွင်ရှိနေပေသည်။ ဘုရားသခင် ပြီးမြောက်ရန်ဆန္ဒရှိသည့်အရာကို မည်သူကမျှ ဟန့်တား၍မရ၊ မည်သူကမျှ မပြောင်းလဲနိုင်သကဲ့သို့ မည်သည့် တန်ခိုးအာဏာကမျှ မပိတ်ဆို့နိုင်ပေ။ ဤသည်မှာ ဘုရားသခင်က အမှန်ဖြစ်စေသည့် အချက်တစ်ချက်ဖြစ်သည်။

တတိယလူစားမျိုးများဖြစ်သည့် မယုံကြည်သူများအကြောင်းကို ငါတို့ ယခုတင် ပြောဆိုဆွေးနွေးနေခဲ့ကြသည်။ ဤလူစားမျိုးသည် အခွင့်အရေးရှာခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းအားဖြင့်၊ တွန့်ဆုတ်စွာ စောင့်ကြည့်ခြင်းနှင့်အတူ ဘုရားသခင်ကို ယုံကြည်သည်။ ကောင်းချီးရရှိမည့် မျှော်လင့်ချက်တစ်ခုတလေမရှိလျှင်၊ သုတ်ချေတင်ပြီး၊ ၎င်းတို့အတွက် ထွက်ပေါက်ဗျူဟာတစ်ခု ပြင်ဆင်ခြင်းက အကောင်းဆုံးဖြစ်သည်ဟု ၎င်းတို့ တွေးကြလိမ့်မည်။ ထိုသို့သော လူတစ်ဦးသည် ယခုပင် မိမိကိုယ်ကိုယ် စတင်သုံးသပ်ပြီး၊ နောင်တတစ်ခုခု ခံစားရမည်ဆိုလျှင်၊ ထိုသူအတွက် အလွန်နောက်ကျမည် မဟုတ်ပေ။ ၎င်းတို့ သေသည်အထိ ၎င်းတို့အတွက် မျှော်လင့်ချက် ရေးရေးတစ်ခု အမြဲ ရှိမည်ဖြစ်သည်။ သို့သော် ၎င်းတို့သည် ဘုရားသခင်ကို အမြဲ ဆန့်ကျင်လျက် ခေါင်းမာစွာ နောင်တရဖို့ ငြင်းဆန်ပြီး တွန့်ဆုတ်စွာ ဆက်လက်စောင့်ကြည့်နေလျှင်၊ ဘုရားသခင်သည် ၎င်းတို့ကို ဘာသာတရားမရှိသူကဲ့သို့ မုချ သဘောထားလိမ့်မည်ဖြစ်ကာ ဘေးဒုက္ခအလယ်တွင် လွှတ်ပေးထားလိုက်လိမ့်မည် ဖြစ်သည်။ လူတို့၏ အနှစ်သာရအရ၊ လူသားတစ်ဦးသည် မူလအားဖြင့် ဘုရားသခင် မှုတ်သွင်းပြီး၊ ထိုသို့ဖြင့် သင့်ကို အသက်ရှင်သည့် အသွေးအသားရှိသော လူတစ်ဦးအဖြစ်သို့ ပြောင်းလဲစေသည့်၊ သူ အသက်ပေးသည့် မြေမှုန့်လက်တစ်ဆုပ်စာထက် ဘာမျှမပိုပေ။ သင်၏ အသက်သည် ဘုရားသခင်ထံမှ လာ၏။ ဘုရားသခင်က သင့်ကို အသုံးပြုနေခြင်းမရှိသည့်အခါ၊ သင့်ကို အစားအစာနှင့် အဝတ်အစားအပြင် အခြားအရာရှိသမျှကို ထောက်ပံ့ပေးခဲ့သည်။ သို့သော် သင့်ကို အသုံးပြုရန် သူ ရည်ရွယ်သည့်အခါ၊ သင်က ရှောင်ရှားရန် ကြိုးစားပြီး၊ ဘုရားသခင်ကို စဉ်ဆက်မပြတ် ဆန့်ကျင်သည်၊ သူ့ကို ဆန့်ကျင်ရာတွင် အမြဲရှိသည်။ ဘုရားသခင်သည် သင့်ကို အသုံးပြုနိုင်ဦးမည်လော။ တရားသဖြင့်ဆိုရလျှင်၊ ဘုရားသခင်က သင့်ကို ဘေးဖယ်ထားသင့်ပေသည်။ အစအဦး၌ ကမ္ဘာလောက၏ ဖန်ဆင်းခြင်း အတောအတွင်းတွင်ဖြစ်စေ၊ ပညတ်တော်ခေတ်တွင်ဖြစ်စေ၊ ကျေးဇူးတော်ခေတ်တွင်ဖြစ်စေ၊ မျက်မှောက်ခေတ် နောက်ဆုံးသော ကာလထိ တစ်လျှောက်လုံးတွင်ဖြစ်စေ၊ ဘုရားသခင်သည် လူများထံ နှုတ်ကပတ်တော်များစွာ ပြောဆိုပြီးဖြစ်သည်။ ဉာဏ်ကွန်မြူးခြင်းမှတစ်ဆင့်ဖြစ်စေ၊ တိုက်ရိုက် မျက်နှာချင်းဆိုင် ဆက်သွယ်ပြောဆိုခြင်းမှတစ်ဆင့်ဖြစ်စေ၊ ရေတွက်ဖို့ အလွန်များသည့် နှုတ်ကပတ်တော်များကို ဘုရားသခင် ပြောဆိုပြီးဖြစ်သည်ဟု ဆိုနိုင်သည်။ ပြီးလျှင် အလွန်များသည့် နှုတ်ကပတ်တော်များကို ပြောဆိုရာတွင် ဘုရားသခင်၏ ရည်ရွယ်ချက်မှာ အဘယ်နည်း။ ဘုရားသခင်၏ ဆိုလိုရင်းအဓိပ္ပာယ်ကို လူတို့ နားလည်ပြီး သဘောပေါက်စေရန်၊ ဘုရားသခင်၏ ရည်ရွယ်ချက်များကို သိစေရန်နှင့် ဤနှုတ်ကပတ်တော်များကို ရရှိပြီးနောက်တွင် လူတို့သည် မိမိတို့၏ စိတ်သဘောထားတွင် ပြောင်းလဲမှုတစ်ခု စွမ်းဆောင်ရရှိနိုင်လိမ့်မည်ဖြစ်ကြောင်း၊ ကယ်တင်ခြင်းကို ရရှိကာ အသက်ကို ရနိုင်လိမ့်မည်ဖြစ်ကြောင်း သိစေရန်ဖြစ်သည်။ ထိုအခါ လူတို့သည် ဤနှုတ်ကပတ်တော်များကို လက်ခံနိုင်ကြပေသည်။ အလွန်များသည့် နှုတ်ကပတ်တော်များကို ပြောဆိုရာတွင် ဘုရားသခင်၏ ရည်ရွယ်ချက်မှာ ဤအရာထက် အခြားဘာမျှမဟုတ်ပေ။ ပြီးလျှင် ဤနှုတ်ကပတ်တော်များကို လက်ခံကာ ဘုရားသခင်၏ အမှုတော် နှင့်ဆိုင်သော နည်းစနစ်အမျိုးမျိုးကို လက်ခံပြီးနောက်တွင်၊ နောက်ဆုံးတွင် လူတို့ ရရှိမည့် ရလဒ်မှာ အဘယ်နည်း။ ၎င်းတို့သည် အဆုံးထိတိုင် တစ်လျှောက်လုံး ဘုရားသခင်နောက်သို့ လိုက်လာနိုင်လိမ့်မည်ဖြစ်ပြီး လမ်းတစ်ဝက်တွင် ဖယ်ရှားရှင်းလင်းခံရပြီး စွန့်ပစ်ခံရခြင်းကို ရှောင်ရှားနိုင်လိမ့်မည် ဖြစ်ကာ ထိုသို့ဖြင့် အဆုံးထိတိုင် ကျန်ရှိနေမည့် မျှော်လင့်ချက်ရှိလေသည်။ ဘုရားသခင်က သင့်ကို ဆုံးမပဲ့ပြင်သည်ဖြစ်စေ၊ ပြုပြင်သည်ဖြစ်စေ၊ သို့မဟုတ် သင့်ကို ထုတ်ဖော်ပြသည်ဖြစ်စေ၊ သင့်ကို သူ စွန့်လွှတ်သည့် သို့မဟုတ် စစ်ဆေးသည့် အချိန်များရှိသည်ဖြစ်စေ၊ ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ ဤနှုတ်ကပတ်တော်များကို ပြောဆိုရာတွင် ဘုရားသခင်၏ ရည်ရွယ်ချက်များနှင့် လေးနက်သော အားထုတ်မှုများ၏ အမှန်တရားကို လူတို့ မငြင်းပယ်နိုင်ပေ။ (မှန်ပါသည်။) ထို့ကြောင့်၊ လူတို့သည် ၎င်းတို့၏ သေးနုပ်သော ပေတံများနှင့် ဘုရားသခင်၏ မြင့်မြတ်သော ရည်ရွယ်ချက်များကို အမြဲ အကဲဖြတ်လျက်၊ ဘုရားသခင်ကို နားလည်မှုလွဲလျက် မပြောပလောက်သော ကိစ္စရပ်များအပေါ် ဘုရားသခင်နှင့် အငြင်းမပွားသင့်ကြပေ။ မည်သည့် မှားယွင်းသော အမြင်များကို သင် ထောက်ခံခဲ့သည်ဖြစ်စေ၊ သင့်အတွင်းတွင် မည်သည့် အခြေအနေ ရှိနေနိုင်သည်ဖြစ်စေ၊ ဘုရားနှုတ်ကပတ်တော်များကို သင်၏ အသက်အဖြစ် သင် လက်ခံနိုင်ပြီး၊ သင် လက်တွေ့လုပ်ဆောင်သည့် စည်းမျဉ်းများအဖြစ်လည်းကောင်း၊ သင် လျှောက်လှမ်းသည့် လမ်းကြောင်း၏ ဦးတည်ချက်နှင့် ရည်မှန်းချက်အဖြစ်လည်းကောင်း သင် သဘောထားနိုင်သရွေ့၊ သင်သည် ဘုရားသခင်၏ တောင်းဆိုချက်များကို တစ်ဆင့်ပြီးတစ်ဆင့် တဖြည်းဖြည်း ဖြည့်ဆည်းနိုင်လိမ့်မည်။ စိတ်ပူစရာ အဘယ်အရာရှိသနည်း။ စိတ်ပူစရာရှိသည်မှာ လူတို့က ဘုရားနှုတ်ကပတ်တော်များကို နားထောင်ပြီး၊ ယင်းတို့ကို အယူဝါဒများ၊ စည်းမျဉ်းစည်းကမ်းများ၊ စကားရပ်များနှင့် ဆောင်ပုဒ်များသက်သက် ဖြစ်သည့်အလား သဘောထားသည့်အခါ သို့မဟုတ် ဘုရားသခင်၏ နှုတ်ကပတ်တော်ကို စေ့စေ့စပ်စပ် ကြည့်ရှုစစ်ဆေးရမည့်အရာအဖြစ်ပင် သဘောထားပြီး၊ ဘုရားသခင်ကို ၎င်းတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် အတိုက်အခံလုပ်ခြင်း ပစ်မှတ်တစ်ခုအဖြစ် သဘောထားသည့်အခါတွင် ဖြစ်သည်။ ဤသည်မှာ ခက်ခဲပေသည်။ ထိုသို့သော လူများသည် ဘုရားသခင်၏ ကယ်တင်ခြင်းကို လက်ခံရရှိသူများမဟုတ်။ ဘုရားသခင်သည် ၎င်းတို့ကို ကယ်တင်ရန် မရည်ရွယ်ပေ။ ဘုရားသခင်က ၎င်းတို့ကို မကယ်တင်ခြင်းမဟုတ်ဘဲ သူ၏ ကယ်တင်ခြင်းကို ၎င်းတို့ လက်မခံခြင်း ဖြစ်သည်။ ထိုမျှသာ ပြော၍ရပြီး ထိုအရာမှာ အမှန်တရားတစ်ခု ဖြစ်သည်။

လူတစ်ဦးကို တကယ့်အဆုံးထိတိုင် ဘုရားသခင်နောက်လိုက်စေပြီး စိတ်သဘောထား ပြောင်းလဲမှုတစ်ခု စွမ်းဆောင်ရရှိစေမည့် အရေးအကြီးဆုံးသော အရာမှာ အဘယ်နည်း။ သမ္မာတရားကို လက်ခံခြင်းနှင့် လက်တွေ့လုပ်ဆောင်ခြင်းဖြစ်သည်။ ဤသည်မှာ အရေးအကြီးဆုံးသောအရာဖြစ်ပြီး၊ သမ္မာတရားကို လိုက်စားရာတွင် အရေးပါဆုံးသော လက်တွေ့လုပ်ဆောင်မှု ကဏ္ဍဖြစ်သည်။ ဘုရားနှုတ်ကပတ်တော်များကို လက်တွေ့လုပ်ဆောင်ရန်နှင့် တွေ့ကြုံရန်မှာ လက်တွေ့လုပ်ဆောင်မှု၏ အရေးအကြီးဆုံးသော ကဏ္ဍဖြစ်သည်။ ထိုအရာသည် လူတစ်ဦး၏ အသက်ဝင်ရောက်မှုနှင့် တိုက်ရိုက် ဆက်စပ်သည်။ ဘုရားသခင်ကို စစ်မှန်ရိုးသားစွာ ယုံကြည်သောလူတစ်ဦးသည် မည်သည့်အရာကို ရင်ဆိုင်ရသည်ဖြစ်စေ၊ မည်သည့်အခြေအနေတွင်မဆို သမ္မာတရားကို ရှာဖွေပြီး လက်တွေ့လုပ်ဆောင်ဖို့ သင်ယူရမည်။ ဤအရာသည်သာ ဘုရားသခင်၏ အမှုတော်ကို တွေ့ကြုံခြင်းဖြစ်ပြီး၊ ဤအတွေ့အကြုံမျိုးကို နှစ်အနည်းငယ် တွေ့ကြုံခြင်းသည် လူတစ်ဦးအား သမ္မာတရားကို နားလည်နိုင်စေလိမ့်မည်ဖြစ်ပြီး စစ်မှန်မှုထဲသို့ ဝင်ရောက်နိုင်စေလိမ့်မည်။ ထို့ကြောင့်၊ မည်သည့်အချိန်တွင်ဖြစ်စေ၊ အကြင်သူသည် ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်းဖြစ်သည့် ဤကိစ္စရပ်ကို မမေ့နိုင်ပေ။ ပြဿနာတစ်ခုနှင့် ရင်ဆိုင်ရသည့်အခါ၊ သင်သည် စိတ်အတွင်းတွင် အမြဲတွေးဆရမည်။ “ဤကိစ္စရပ်တွင် ဘုရားနှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံရန် မည်သည့်အရာကို ငါ လုပ်ဆောင်ရမည်နည်း။ ဤကိစ္စရပ်တွင် သမ္မာတရား၏ မည်သည့် ကဏ္ဍများ ပါဝင်သနည်း။ သမ္မာတရားကို လက်တွေ့လုပ်ဆောင်ရန် မည်သည့်အရာကို ငါ လုပ်ဆောင်ရမည်နည်း”ဟူ၍ ဖြစ်သည်။ ဤသည်မှာ သမ္မာတရား လက်တွေ့လုပ်ဆောင်ခြင်းကို အားထုတ်ခြင်းဖြစ်မည်ဖြစ်ပြီး ဤသို့ နှစ်အချို့ကြာ လက်တွေ့လုပ်ဆောင်ပြီး တွေ့ကြုံသည့်နောက်တွင်၊ သင်သည် ဘုရားသခင်ကို ယုံကြည်ခြင်း လမ်းကြောင်းမှန်ပေါ်သို့ တဖြည်းဖြည်း ဝင်ရောက်လိမ့်မည်။ သင်သည် ဘဝ၏ မှန်ကန်သော လမ်းကြောင်းကို လျှောက်လှမ်းနေလိမ့်မည်ဖြစ်ပြီး ဦးတည်ချက်ရှိလိမ့်မည်။ မည်သည့် ပြဿနာကို ရင်ဆိုင်ရသည်ဖြစ်စေ စိစစ်ပြီး စေ့စေ့စပ်စပ် ကြည့်ရှုစစ်ဆေးရန် သင်၏ ဉာဏ်ကို အမြဲသုံးခြင်းနှင့် အမှုအရာများကို ဖြေရှင်းရန် သင်၏ကိုယ်ပိုင် နည်းလမ်းများကို အမြဲမှီခိုအားကိုးခြင်းသည် ဖြစ်နိုင်သော လုပ်နည်းကိုင်နည်းမဟုတ်ပေ။ ဤနည်းစနစ်အတိုင်း သင် လက်တွေ့လုပ်ဆောင်လျှင်၊ ဘုရားသခင်နှင့် သဟဇာတဖြစ်ခြင်းနှင့် စိတ်သဘောထားတွင် ပြောင်းလဲမှုတစ်ခုကို စွမ်းဆောင်ရရှိရန် ဖြစ်နိုင်လိမ့်မည်မဟုတ်ပေ။ ယင်းတို့ကို သင် မည်သည့်အခါတွင်မျှ စွမ်းဆောင်ရရှိလိမ့်မည်မဟုတ်၊ ဤသည်မှာ မှားယွင်းသော လမ်းကြောင်းဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းမှတစ်ဆင့် ကယ်တင်ခြင်းကို ရှာဖွေခြင်းက သင့်အတွက် အချည်းနှီးဖြစ်သည်။ မရေမတွက်နိုင်သောလူတို့သည် ဤနည်းဖြင့် ကျရှုံးကာ ခလုတ်တိုက်လဲကျနှင့်ကြပြီးဖြစ်သည်။ အချို့မှာ အယောင်ဆောင် ခေါင်းဆောင်များနှင့် အန္တိခရစ်များအဖြစ် ဖော်ထုတ်ခံခဲ့ရကြသည်။ အားလုံး ဖယ်ရှားရှင်းလင်းခြင်းခံခဲ့ရကြသည်။ အသင်းတော်တွင် ထင်ပေါ်မှုကို လိုက်စားခြင်းက အချည်းနှီးဖြစ်၏။ ပေတရု၏ လမ်းကြောင်းနောက်လိုက်ရန် ပိုကောင်းသည်။ သမ္မာတရားလိုက်စားခြင်းသည် ဘေးအကင်းဆုံးနှင့် အလုံခြုံဆုံးလမ်းဖြစ်သည်။ ယခု မည်သည့်အရာ အရေးအကြီးဆုံးဖြစ်သည်ကို သင်တို့ မြင်ပြီလော။ အရေးအကြီးဆုံးသော အရာမှာ သမ္မာတရားကို လက်ခံပြီး လက်တွေ့လုပ်ဆောင်ရန်ဖြစ်သည်။ ဘုရားနှုတ်ကပတ်တော်ကို ဖတ်ရှုခြင်းသည် ဘုရားနှုတ်ကပတ်တော်ကို တွေးဆခြင်းနှင့် သမ္မာတရားကို ရရှိခြင်းအတွက် ဖြစ်သည်။ ထိုသမ္မာတရားကို စေစေ့စပ်စပ် ကြည့်ရှုစစ်ဆေးခြင်းမပြုနှင့်၊ လုံးဝ စေ့စေ့စပ်စပ် ကြည့်ရှုစစ်ဆေးခြင်းမပြုနှင့်။ ပြီးလျှင် အတိုက်အခံလုပ်သည့်၊ ဆန့်ကျင်လိုသည့် စိတ်နေစိတ်ထားမရှိနှင့်။ သင့်တွင် ဤအခြေအနေမျိုးရှိသည်နှင့်၊ သင့်ကိုယ်သင် ချက်ချင်းဆန်းစစ်ပြီး ဖြေရှင်းလော့။ သင့်အတွင်းတွင် တည်ရှိသည့် ဖောက်ပြန်ပျက်စီးခြင်းနှင့်ပတ်သက်သော ဤပြဿနာများသည် အဆက်မပြတ် ဖြေရှင်းခံရသည်၊ သင်၏ အခြေအနေက ပိုကောင်းသည်ထက် ကောင်းလာပြီး၊ သင့်ထံတွင် ဖောက်ပြန်ပျက်စီးခြင်းကို ထုတ်ဖော်ပြမှုများ နည်းသည်ထက်နည်းသွားသည်။ ယင်းက နောက်ဆုံးတွင် ရလဒ်တစ်ခု ဖြစ်ထွန်းစေသည်။ ဘုရားသခင်နှင့် သင်၏ ဆက်ဆံရေးသည် ပိုပို၍ ပုံမှန်ဖြစ်လာလိမ့်မည်၊ သင်၏ စိတ်နှလုံးက ဘုရားသခင်ကို ပိုကြောက်ရွံ့သည်ထက် ကြောက်ရွံ့လိမ့်မည်ဖြစ်ပြီး ဘုရားသခင်နှင့် နီးသည်ထက် နီးလာလိမ့်မည်။ သင်သည် သင်၏ တာဝန်ကို တိုး၍ ပိုမိုကြီးမားသော အကျိုးတရားရှိသည်ထိတိုင် လုပ်ဆောင်လိမ့်မည်ဖြစ်ပြီး၊ ဘုရားသခင်အတွက် သင်၏ ချစ်ခြင်းနှင့် ဘုရားသခင်ကို ယုံကြည်ခြင်းတို့သည် ပိုကြီးမားသည်ထက် ကြီးမားလာလိမ့်မည်။ ဤအရာက သင်သည် ဘုရားနှုတ်ကပတ်တော်များကို သင်၏ စိတ်နှလုံးတွင် မှတ်သားပြီးဖြစ်သည်ကို အတည်ပြုပေသည်။ ထိုနေရာတွင် ထိုနှုတ်ကပတ်တော်များက အမြစ်တွယ်ပြီးဖြစ်သည်။ နောက်ဆုံးတွင်၊ သင်သည် ရလဒ်တစ်ခုကို မြင်ရလိမ့်မည်ဖြစ်ပြီး၊ သင်က၊ “ကျွန်ုပ်ကိုယ်ကျွန်ုပ် စဉ်ဆက်မပြတ် သုံးသပ်ပြီး၊ ကျွန်ုပ်၏ ဖောက်ပြန်ပျက်စီးသော ထုတ်ဖော်ပြချက်များကို ကိုင်တွယ်ဖြေရှင်းရင်း၊ အစားထိုးမရသည့် မည်သည့် အကျိုးဆက်များကိုမဆို ကျွန်ုပ် တားဆီးခဲ့သည်။ စာတန်၏ အစေခံအဖြစ် အစေခံခဲ့ခြင်းအတွက် ကျွန်ုပ်စိတ်နှလုံးတွင် နောင်တရပြီး မိမိကိုယ်ကိုယ် မုန်းတီးမိပါသည်။ ကံကောင်းထောက်မ၍၊ ဘုရားသခင်က ကျွန်ုပ်ကို ကယ်တင်ခဲ့ပြီး ကျွန်ုပ်၏ လှည့်ပြန်ရမည့်လမ်းကို ရှာတွေ့ခွင့်ပေးခဲ့သည်။ သမ္မာတရားကို လက်ခံကာ သူ့ကို ကျိုးနွံနာခံခွင့်ပေးခဲ့သည်။ ကျွန်ုပ် ကယ်တင်ခံရခြင်း ရှိမရှိဟူသည်နှင့်ပတ်သက်၍ ကျွန်ုပ် မစိုးရိမ်တော့သကဲ့သို့၊ နောက်ပိုင်းတွင် ရှင်းလင်းခံရပြီး ဖယ်ရှားရှင်းလင်းခံရမည့် ဖြစ်နိုင်ခြေကိုလည်း ကျွန်ုပ် မစိုးရိမ်တော့ပါ။ ကျွန်ုပ်သည် ဘုရားသခင်၏ ကယ်တင်ခြင်းကို လက်ခံရရှိသူ ဖြစ်လိမ့်မည်ဖြစ်ကြောင်း၊ မှန်ကန်သည့် လမ်းကြောင်းပေါ်တွင် ကျွန်ုပ် ရှိကြောင်းနှင့် စစ်မှန်သည့် ဘုရားသခင်၊ ဖန်ဆင်းရှင်ကို ကျွန်ုပ် ယုံကြည်ကြောင်း ယခု ကျွန်ုပ် သေချာသည်။ ဤအရာနှင့်ပတ်သက်၍ မည်သည့်သံသယမျှ ကျွန်ုပ်တွင် မရှိပါ”ဟု ပြောလိမ့်မည်။ ဤအချိန်တွင်သာ သင်သည် ဘုရားသခင်ကို ယုံကြည်ခြင်းအား နှလုံးသွင်းလိမ့်မည်ဖြစ်ပြီး၊ အခြေအနေတိုင်းတွင် သူ့အပေါ် မှီခိုအားကိုးနိုင်သည်။ ထို့နောက်၊ သင်သည် အထွတ်အမြတ်နေရာတစ်ခုသို့ အမှန်တကယ် ဝင်ရောက်ပြီးဖြစ်လိမ့်မည်ဖြစ်ကာ သင်သည် အစေခံသူတစ်ဦးမျှသာ ဟုတ်မဟုတ်ကိုလည်းကောင်း၊ ကပ်ဘေးတစ်ခုတွင် သင် သေဆုံးမည်၊ မသေဆုံးမည်ကိုလည်းကောင်း စိုးရိမ်ရန်လိုတော့မည်မဟုတ်ပေ။ ဤအချိန်တွင်သာ သင်၏ စိတ်နှလုံးသည် ငြိမ်သက်ခြင်း၊ ဝမ်းမြောက်ခြင်းတို့ဖြင့် ပြည့်လိမ့်မည်။ မည်သည့်အရာက လူတို့အား ဤစိုးရိမ်မှုများရှိစေသနည်း။ အဘယ့်ကြောင့်ဆိုသော် ဘုရားသခင်၏ အမှုတော်ကို ၎င်းတို့ သိရှိခြင်း အလွန်နည်းပါးသောကြောင့်၊ သမ္မာတရားအပေါ် သိနားလည်မှု အလွန်နည်းပါးသောကြောင့်ဖြစ်ပြီး၊ ဘုရားသခင်နှင့်ပတ်သက်၍ အယူအဆများနှင့် အထင်လွဲမှုများပင်လျှင် ရှိကြသောကြောင့်ဖြစ်သည်။ သင်သည် ဘုရားနှုတ်ကပတ်တော်များရှိ ဘုရားသခင်၏ ရည်ရွယ်ချက်များကို နားမလည်သေးသကဲ့သို့ ဘုရားသခင်၏ ရည်ရွယ်ချက်များကို သဘောမပေါက်သေးသောကြောင့်၊ ဘုရားသခင်ကို သင် အမြဲ အထင်လွဲလေသည်။ သင်သည် သူ့ကို အမြဲ အထင်လွဲသည့်အတွက်၊ သင်သည် စဉ်ဆက်မပြတ် စိုးရိမ်ပြီး မည်သည့်အခါတွင်မျှ ဘေးကင်းလုံခြုံမှု မခံစားရပေ။ တစ်ခါတစ်ရံ သင်သည် အတိုက်အခံလုပ်သည့် စိတ်နေစိတ်ထားတွင်ရှိသည်။ တဖြည်းဖြည်းနှင့်၊ ကြီးမားသည့် အမှားများကို သင် မပြုလုပ်နိုင်သော်လည်း၊ တစ်နေ့တွင် ကြီးမားသည့် အမှားတစ်ခုကို လုပ်မိပြီး အမှန်တကယ် ဖယ်ရှားရှင်းလင်းခံရသည့်တစ်နေ့ထိတိုင် အမှားငယ်လေးများစွာကို ဆက်လက်ပြုလုပ်နေမိပေသည်။ ကြီးမားသည့် အမှားတစ်ခုကို ပြုလုပ်မိခြင်းက အရေးပါသည့် ကိစ္စရပ်မဟုတ်ပေ။ လူအချို့ကဖယ်ရှားရှင်းလင်းခံရသည်၊ သို့မဟုတ် ဖယ်ထုတ်ပစ်ခြင်းခံရကြသည် သို့မဟုတ် နှင်ထုတ်ခံရကြသည်၊ သို့မဟုတ် သန့်ရှင်းသော ဝိညာဉ်တော်၏ အလုပ်တစ်ခုမျှ မရရှိကြပေ။ ဤအရာအားလုံးနောက်ကွယ်တွင် ဖြစ်ကြောင်းရင်းမြစ်တစ်ခု ရှိသည်မဟုတ်လော။ မုချ ဖြစ်ကြောင်းရင်းမြစ်တစ်ခု ရှိပေသည်။ ဤတွင်ရှိသည့် ပြဿနာမှာ မည်သည့်လမ်းကြောင်းအား ၎င်းတို့ လျှောက်ကြသည်နှင့်ပတ်သက်ပေသည်။ အချို့က သမ္မာတရားကို လိုက်စားသည့်လမ်းကြောင်းဖြစ်သည့် ပေတရု၏ လမ်းကြောင်းကို လျှောက်ရန်ရွေးချယ်ကြသည်။ အခြားသူတို့မှာ သရဖူနှင့် ဆုလာဘ်များကို လိုက်စားသည့်လမ်းကြောင်းဖြစ်သည့် ပေါလု၏ လမ်းကြောင်းကို လျှောက်ရန် ရွေးချယ်ကြသည်။ ဤလမ်းကြောင်းနှစ်ကြောင်း၏ အနှစ်သာရမှာ ကွဲပြားခြားနားပြီး ဆိုက်ရောက်စေသည့် အကျိုးဆက်များနှင့် ရလဒ်များမှာလည်း ထို့အတူပင်ဖြစ်သည်။ ဖယ်ရှားရှင်းလင်းခံရသူများသည် သမ္မာတရား လိုက်စားခြင်းနှင့် လက်တွေ့လုပ်ဆောင်ခြင်းလမ်းကြောင်းကို လုံးဝ မလျှောက်ကြပေ။ ၎င်းတို့သည် ဤလမ်းကြောင်းမှ အမြဲသွေဖည်ကြပြီး အလိုရှိသည့်အရာကိုသာ လုပ်ဆောင်ကြကာ မိမိတို့ ကိုယ်ပိုင် အလိုဆန္ဒများနှင့် ရည်မှန်းချက်များအတိုင်း ပြုမူဆောင်ရွက်ကြသည်။ မိမိတို့ကိုယ်ပိုင် အဆင့်အတန်း၊ နာမည်ဂုဏ်သတင်းနှင့် မာနတို့ကို စောင့်ရှောက်ပြီး မိမိတို့ကိုယ်ပိုင် အလိုဆန္ဒများကို ဖြည့်ဆည်းကြသည်။ ၎င်းတို့ လုပ်ဆောင်သမျှတိုင်းက ဤအရာများကို ဗဟိုပြုသည်။ ၎င်းတို့ကလည်း အဖိုးအခပေး၊ အချိန်နှင့် အားအင် ကုန်ဆုံးကာ နေထွက်ရာမှ နေဝင်သည်တိုင်အောင် အလုပ်လုပ်ကြသော်လည်း၊ ၎င်းတို့၏ နောက်ဆုံးရလဒ်မှာ အဘယ်နည်း။ ၎င်းတို့ လုပ်ဆောင်သည့်အရာများသည် ဘုရားသခင်၏ အမြင်တွင် မကောင်းမှုအဖြစ် ရှုတ်ချခံရသောကြောင့်၊ ရလဒ်မှာ ၎င်းတို့ ဖယ်ရှားရှင်းလင်းခံရခြင်းဖြစ်သည်။ ၎င်းတို့သည် ကယ်တင်ခံရမည့် အခွင့်အရေးတစ်ခု ရှိကြသေးသလော။ (မရှိပါ။) ဤသည်မှာ အလွန့်အလွန် ဆိုးရွားသော အကျိုးဆက်တစ်ခု ဖြစ်သည်။ ထိုအရာမှာ လူတို့ နာမကျန်းဖြစ်ကြသည့်အခါကဲ့သို့ပင် ဖြစ်သည်။ ချက်ချင်း ကုသခြင်းမခံရသည့် သေးငယ်သော ရောဂါတစ်ခုက အကြီးစား ရောဂါတစ်ခုအဖြစ်သို့ ကြီးထွားလာနိုင်ပေသည် သို့မဟုတ် ကျွမ်းနေသောရောဂါပင် ဖြစ်လာနိုင်ပေသည်။ ဥပမာအနေဖြင့်၊ လူတစ်ဦးသည် အအေးမိကာ ချောင်းဆိုးလျှင်၊ ပုံမှန် ဆေးကုသမှု ရရှိလျှင် အလျင်အမြန် သက်သာသွားလိမ့်မည်။ သို့သော် လူအချို့က ၎င်းတို့တွင် ဒူပေနာပေခံသော ကြံ့ခိုင်မှုအခြေအနေရှိသည်ဟု တွေးထင်ကြသောကြောင့် ၎င်းတို့၏ အအေးမိခြင်းကို အလေးအနက် မထားကြ သို့မဟုတ် ကုသဖို့ မကြိုးစားကြပေ။ အကျိုးဆက်အနေဖြင့်၊ ထိုအရာက အချိန်အတော်ကြာ အချိန်ဆွဲနေပြီး၊ အဆုတ်ရောင်ရောဂါ ကူးစက်ရရှိစေသည်။ အဆုတ်ရောင်ရောဂါရပြီးနောက်တွင်၊ ၎င်းတို့သည် အားကောင်းသည့် ခုခံအားစနစ်ရှိပြီး ငယ်ရွယ်သည်ဟု ခံစားနေဆဲဖြစ်သောကြောင့် ထိုအရာကို လအချို့ကြာ မကုသပဲနေကြသည်။ ၎င်းတို့သည် မိမိတို့ နေ့စဉ်ချောင်းဆိုနေသည်ကို မထိန်းနိုင်အောင်၊ မခံမရပ်နိုင်အောင်ဖြစ်လာသည့်အဆင့်တစ်ခုထိ အလေးဂရုမပြုကြဘဲ၊ ချောင်းဆိုးသွေးပါကြလေသည်။ ထို့ကြောင့် ၎င်းတို့သည် ဆေးစစ်ခံရန် ဆေးရုံသို့ သွားကြသည်။ ဆေးရုံတွင် ၎င်းတို့ တီဘီဖြစ်သည်ကို သိရှိလိုက်ရသည်။ အခြားသူတို့က ချက်ချင်း ကုသမှုခံယူရန် အကြံပေးကြသော်လည်း၊ ၎င်းတို့က စိုးရိမ်စရာမလိုဘဲ မိမိတို့ ငယ်ရွယ်ပြီး သန်မာသည်ဟု တွေးထင်ကြဆဲဖြစ်သောကြောင့် သင့်တင့်လျောက်ပတ်သည့် ကုသမှုကို မရှာဖွေကြပေ။ အဆုံးတွင်၊ ၎င်းတို့၏ ကိုယ်ခန္ဓာက လမ်းလျှောက်ဖို့ အလွန်အားနည်းသွားသည့် နေ့တစ်နေ့ထိတိုင် ထိုသို့ဖြစ်ပြီး၊ ဆေးစစ်ဖို့အတွက် ဆေးရုံသို့သွားသည့်အခါ ၎င်းတို့တွင် ကင်ဆာ အဆင့်နှောင်းပိုင်း ရှိနှင့်ကြပြီးဖြစ်သည်။ လူတို့သည် မကုသသည့် ဖောက်ပြန်ပျက်စီးသော စိတ်သဘောထားများရှိကြသည့်အခါ၊ ထိုအရာက ကုသမရနိုင်သည့် ဂယက်ရိုက်မှုများကိုလည်း ဖြစ်စေနိုင်သည်။ ဖောက်ပြန်ပျက်စီးသော စိတ်သဘောထားတစ်ခု ရှိခြင်းသည် ကြောက်လန့်ရမည့်အရာတစ်ခု မဟုတ်ဘဲ၊ ဖောက်ပြန်ပျက်စီးသော စိတ်သဘောထားတစ်ခုရှိသည့်သူတစ်ဦးသည် ထိုဖောက်ပြန်ပျက်စီးသော စိတ်သဘောထားကို ချက်ချင်းဖြေရှင်းရန် သမ္မာတရား ရှာဖွေရမည်ဖြစ်သည်။ ဤနည်းဖြင့်သာ ဖောက်ပြန်ပျက်စီးသော စိတ်သဘောထားက တဖြည်းဖြည်းချင်း သန့်စင်နိုင်ပေသည်။ ထိုအရာကို ဖြေရှင်းခြင်းအား ၎င်းတို့ အာရုံမစိုက်လျှင်၊ ယင်းသည် ပိုပိုပြီး ဆိုးရွားပြင်းထန်လာလိမ့်မည်ဖြစ်ကာ ၎င်းတို့က ဘုရားသခင်ကို ပုန်ကန်ပြစ်မှားပြီး အတိုက်အခံလုပ်နိုင်ကာ ဘုရားသခင်၏ ပစ်ပယ်ခြင်းနှင့် ဖယ်ရှားရှင်းလင်းခြင်းခံရနိုင်ပေသည်။

လူအချို့သည် အန္တိခရစ်တစ်ဦး၏ သဘာဝ အနှစ်သာရရှိကြသည်။ ပေါလုကဲ့သို့သော လူများဖြစ်သည်။ ၎င်းတို့သည် ကောင်းချီးများ ရရှိခြင်း၊ သရဖူတစ်ခု ရရှိခြင်းနှင့် ဆုလာဘ်များ ရရှိခြင်းတို့အပေါ် စဉ်ဆက်မပြတ် အာရုံစိုက်ကြပြီး၊ ဘုရားသခင်နှင့် အပေးအယူလုပ်ရန် ကြိုးစားကြသည်။ ၎င်းတို့သည် ဘုရားသခင်ရွေးချယ်ထားသော လူများကို ထိန်းချုပ်နိုင်သည့် ခေါင်းဆောင်များနှင့် တမန်တော်များ အမြဲ ဖြစ်လိုကြသော်လည်း၊ ဘုရားသခင်အား ၎င်းတို့ကို ပစ်ပယ်စေခြင်းအဖြစ်သို့သာ ရောက်သွားကြသည်။ မှားယွင်းသည့် လမ်းကြောင်းဖြစ်သည့် ဘုရားသခင်ကို အတိုက်အခံလုပ်သည့် လမ်းကြောင်းကို ၎င်းတို့ လျှောက်ကြသည်။ လူအချို့သည် သမ္မာတရားကို မချစ်ကြ။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းက မှားယွင်းသည်ကို ၎င်းတို့ သိကြသော်လည်း၊ မှားယွင်းသည့်လမ်းကြောင်းကို မည်သို့ဆိုစေ ရွေးချယ်ကြဆဲဖြစ်သည်။ ဘုရားသခင်သည် နှစ်သိမ့်မှု၊ တိုက်တွန်းမှု၊ အသိပေးချက်၊ သတိပေးချက်၊ ဖော်ထုတ်မှု၊ ပြုပြင်ခြင်းနှင့် အပြစ်ဖော်ဆုံးမခြင်းမျိုးစုံတို့ကို ပေးလျက်၊ သူ၏ ရွေးချယ်ထားသော လူတို့ကို စိတ်ရှည်စွာနှင့် လေးနက်စွာ တိုက်တွန်းထားပြီးဖြစ်သည်။ ဘုရားသခင်သည် အလွန်များသည့် နှုတ်ကပတ်တော်များကို ပြောဆိုပြီးဖြစ်ကာ၊ သို့တိုင် လူတို့သည် ထိုအရာကို မိမိတို့နားများအား ဖြတ်တိုက်သွားသည့် လေမျှသာဖြစ်သည့်အလား မှတ်ယူလျက် အလေးအနက်မထားကြပေ။ ထိုအရာကို ၎င်းတို့ လက်တွေ့မလုပ်ဆောင်ကြဘဲ၊ မိမိတို့ကိုယ်ပိုင် ရည်ရွယ်ချက်များနှင့် ဆန္ဒများအတိုင်း၊ မိမိတို့၏ ကိုယ်ပိုင် အဆင့်အတန်း၊ မာနနှင့် ဝင့်ဝါမှုတို့ကို စောင့်ရှောက်ကြဆဲဖြစ်သည်။ ၎င်းတို့သည် မိမိတို့ကိုယ်ပိုင် အကျိုးအမြတ်အတွက် နေရာတကာတွင် လျှို့ဝှက်ကြံစည်ကြပြီး၊ မိမိတို့ကိုယ်ပိုင် ဂုဏ်နှင့် ရှေ့ရေးများအတွက် နေရာတကာတွင် စီစဉ်ပြီး ပြုမူဆောင်ရွက်ကြကာ ဦးနှောက်ခြောက်ခံစဉ်းစား၍ အစွမ်းကုန်လုပ်ဆောင်ကြသည်။ ၎င်းတို့၏ စိတ်နှလုံးများတွင်၊ ၎င်းတို့က၊ “ငါသည် ဘုရားသခင်အတွက် မိမိကိုယ်ကိုယ် အသုံးခံလေပြီ။ ငါ့အတွက် ဘုန်းအသရေရှိသော သရဖူ ပြင်ဆင်ထားသည်”ဟုပင် တွေးကြပြီး ပေါလုပြောခဲ့သည့် စကားများကိုပင် ပြောဆိုကြလေသည်။ အမှန်တွင်၊ မည်သည့် လမ်းကြောင်းပေါ် ၎င်းတို့ ရှိကြသည်ကို မသိကြသကဲ့သို့ ဘုရားသခင်၏ ရှုတ်ချခြင်း ခံရပြီးဖြစ်သည်ကိုလည်း မသိကြပေ။ တစ်နေ့တွင် ဤအရာက ကြီးမားသည့် ကပ်ဘေးတစ်ခုဆီသို့ ဆိုက်ရောက်စေသည့်အခါတွင်၊ နောင်တရဖို့ ၎င်းတို့ သိကြလိမ့်မည်လော။ ထိုအချိန်ရောက်လာသည့်အခါ၊ ၎င်းတို့က၊ “ကျွန်ုပ် ကြိုးစားလုပ်ဆောင်ပြီး၊ သိသာထင်ရှားသည့် ပံ့ပိုးမှုများ ပြုလုပ်ပြီးဖြစ်သည်။ ပံ့ပိုးမှုများမဟုတ်လျှင်၊ အနည်းဆုံးအနေဖြင့် ဆင်းရဲဒုက္ခခံစားရပြီး ဖြစ်သည်။ ဆင်းရဲဒုက္ခခံစားရခြင်း မဟုတ်လျှင်၊ အနည်းဆုံးအနေဖြင့် မိမိကိုယ်ကို မောပန်းနွမ်းနယ်စေပြီးဖြစ်သည်”ဟု ပြောလျက်၊ ၎င်းတို့ အတိုက်အခံလုပ်ကြလိမ့်မည်။ ၎င်းတို့ လုပ်ဆောင်ပြီးသည့်အရာများက တစ်ပြားမတန်ပေ။ ယင်းတို့သည် ကောင်းမွန်သည့် လုပ်ဆောင်ချက်များ ဖြစ်နိုင်သလော။ မိမိတို့တာဝန်ကို ထမ်းဆောင်ခြင်း ဖြစ်ခဲ့သလော။ သမ္မာတရားကို လက်တွေ့လုပ်ဆောင်ခြင်း ဖြစ်ခဲ့သလော။ ၎င်းတို့သည် ကိုယ်ရေးကိုယ်တာ စီမံခန့်ခွဲမှုတွင် ပါဝင်နေခဲ့ကြခြင်း ဖြစ်သည်။ ဤကာလအတောအတွင်းတွင်၊ ၎င်းတို့သည် မိမိတို့ကိုယ်ကို နက်နဲပုံရသည့် စကားများနှင့် အယူဝါဒ အများအပြားဖြင့် ပြင်ဆင်ထားကြသည်။ ၎င်းတို့သည် စကားပြောကာ ဩဝါဒပေးနိုင်ကြပြီး၊ မိမိတို့ကိုယ်ကို အသုံးခံလျက် ဟိုသည်ပြေးလွှားနိုင်ကြသော်လည်း၊ မည်သည့် လက်တွေ့ကျသော အလုပ်ကိုမျှ ဘာဆိုဘာမျှ မလုပ်ဆောင်ခဲ့ကြပေ။ ၎င်းတို့သည် မိမိတို့ အနီးဝန်းကျင်ရှိ လူများကို စွဲဆောင်ခြင်း၊ လူတိုင်းကို မိမိနယ်ပယ်ထဲသို့ ဆွဲခေါ်ခြင်းကို ကောင်းစွာ လုပ်နိုင်ခဲ့ကြသည်။ ၎င်းတို့သည် မိမိတို့စိတ်နှလုံးများတွင် ဘုရားသခင်အတွက် နေရာမရှိဘဲ အံတု၍မရနိုင်သည့် ခေါင်းဆောင်ဖြစ်လာကြသည်။ ဤသည်မှာ မကောင်းမှုပြုခြင်း မဟုတ်လော။ ၎င်းတို့အနေဖြင့် သမ္မာတရားကို လက်တွေ့လုပ်ဆောင်ခြင်း လုံးဝမရှိခဲ့ကြသည့်အတွက်၊ ၎င်းတို့အတွက် နောက်ဆုံးရလဒ်မှာ ပကတိအတိုင်း ရှင်းနေပေမည်။ သို့သော် ဤအခြေအနေတွင်ပင်လျှင် ၎င်းတို့သည် သရဖူတစ်ခု ရလိုကြဆဲဖြစ်သည်။ ၎င်းတို့ မည်မျှ အရှက်မရှိ မျက်နှာပြောင်တိုက်နိုင်ကြသနည်း။ ဤသည်ကို အရှက်မဲ့သည့် ရဲတင်းမှုဟု ခေါ်သည်။ ထိုသို့သောလူများသည် ၎င်းတို့ ဖယ်ရှားရှင်းလင်းခံရသည့် အဆုံးတွင်ပင်လျှင် အဘယ်ကြောင့် အငြင်းပွားနိုင်ကြသနည်း။ ၎င်းတို့သည် မကောင်းမှုမျိုးစုံ ကျူးလွန်လျက် ဘုရားအိမ်တော်၏ အလုပ်ကို နှောင့်ယှက်ကာ အဖျက်အမှောင့်လုပ်ကြသည်။ ၎င်းတို့သည် ခံယူချက်ဖြင့် အဘယ်သို့ ဘုရားသခင်ကို အငြင်းပွားကာ မိမိတို့ကိုယ်ကိုယ် ခုခံချေပနိုင်ကြသေးသနည်း။ ဘုရားသခင်ကို ဤကဲ့သို့ ၎င်းတို့ အတိုက်အခံလုပ်နိုင်သည့် ပြဿနာမှာ အဘယ်နည်း။ ဤအရာကို လုပ်ဆောင်ခြင်းနောက်ကွယ်တွင် ဆင်ခြင်တုံတရားတစ်ခုတလေ ရှိသည်ဟု သင်တို့ ထင်သလော။ ၎င်းတို့တွင် အသိစိတ်နှင့် ဆင်ခြင်တုံတရား ရှိကြသလော။ ပုံမှန်လူများသည် ဘုရားနှုတ်ကပတ်တော်များစွာကို ကြားပြီးသည့်နောက်တွင်၊ ဘုရားသခင်က ၎င်းတို့ကို မည်သို့ ဆက်ဆံသည်ဖြစ်စေ၊ ဤဆက်ဆံမှုက ၎င်းတို့၏ အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ အနည်းဆုံးအနေဖြင့် ဘုရားနှုတ်ကပတ်တော်များက သမ္မာတရားဖြစ်ပြီး အားလုံး မှန်ကန်ကြောင်း အသိအမှတ်ပြုရမည်ဖြစ်သည်။ မိမိတို့၏ အယူအဆများနှင့် မကိုက်ညီသည့် စာကြောင်းတစ်ခုခု ရှိလျှင်ပင်၊ ဘုရားသခင်ကို ၎င်းတို့ အကဲမဖြတ်သင့်ပေ။ ကျိုးနွံနာခံသည့် စိတ်နှလုံးတစ်ခု ရှိသင့်ကြပေသည်။ ဘုရားနှုတ်ကပတ်တော်က သမ္မာတရားဖြစ်ကြောင်း အကြင်သူက အသိအမှတ်ပြုနိုင်ပြီး၊ ဘုရားသခင်ရှေ့တွင် ကျိုးနွံနာခံနိုင်လျှင်၊ ဤသည်မှာ ဘုရားသခင်ကို ဘုရားအဖြစ် သဘောထားခြင်း ဖြစ်သည် မဟုတ်လော။ (ဟုတ်ပါသည်။) ထိုသို့သော အခြေအနေတွင်၊ တစ်ခါတစ်ရံ ဘုရားသခင်အကြောင်း အယူအဆနှင့် အထင်လွဲမှုအချို့ ဖြစ်ပေါ်လျှင်၊ ယင်းတို့ကို ဖြေရှင်းရန် သမ္မာတရား ရှာဖွေဖို့ လွယ်ကူသည် မဟုတ်လော။ အဓိကအချက်မှာ လူတို့သည် ဘုရားသခင်၏ နှုတ်ကပတ်တော်များနှင့် အမှုတော်ကို အသိအမှတ်ပြုရမည်ဖြစ်သည်။ ဤသည်မှာ မရှိမဖြစ် ထားရှိရမည့် လိုအပ်ချက်တစ်ခု ဖြစ်သည်။ ပေါလုနှင့် အလားတူသည့် မယုံကြည်သူများနှင့် အန္တိခရစ်များသည် ဘုရားသခင်ကို ဆန့်ကျင်နိုင်ကြသေးသည်မှာ အဘယ်ကြောင့်နည်း။ (ဘုရားသခင်ကို ဘုရားအဖြစ် ၎င်းတို့ မဆက်ဆံကြပါ။) ဤသည်မှာ အကြောင်းရင်းတည်ရှိသည့်နေရာ ဖြစ်သည်။ ၎င်းတို့ မည်မျှ စကားပြောကောင်းသည်ဖြစ်စေ၊ ၎င်းတို့ မည်မျှ လုံ့လဝီရိယရှိရှိ အလုပ်လုပ်ပြီး အလုပ်များကြသည်ဖြစ်စေ၊ ၎င်းတို့ မည်မျှ ဆင်းရဲဒုက္ခခံကာ မည်မျှ ကြီးမားသည့် အဖိုးအခကို ပေးကြသည်ဖြစ်စေ၊ ဘုရားနှုတ်ကပတ်တော်ကို သမ္မာတရားအဖြစ် ၎င်းတို့ သဘောမထားကြပေ။ သို့ဆိုလျှင် သမ္မာတရားကို ၎င်းတို့ နားလည်နိုင်ကြသလော။ (နားမလည်နိုင်ကြပါ။) ထို့ကြောင့် ဘုရားသခင်က ၎င်းတို့ကို မည်သို့ကိုင်တွယ်သည်ဖြစ်စေ၊ ၎င်းတို့တွင် ကန့်ကွက်ချက်များရှိကြသည် သို့မဟုတ် အရှုံးပေးရန် ငြင်းဆန်ကြလေသည်။ ၎င်းတို့သည် အဖန်ဆင်းခံတစ်ဦး ရှိသင့်သည့် ဆင်ခြင်တုံတရား အနည်းငယ်မျှ လုံးဝ မရှိကြပေ။ ယင်းက ၎င်းတို့အနေဖြင့် သမ္မာတရားကို လုံးဝ လက်မခံကြကြောင်း အတည်ပြုပေသည်။ နှစ်ကာလများအတောအတွင်းတွင်၊ ၎င်းတို့သည် ဘုရားနှုတ်ကပတ်တော်များကို သမ္မာတရားအဖြစ် လက်ခံနိုင်ပြီး ဘုရားနှုတ်ကပတ်တော်များကို လက်တွေ့လုပ်ဆောင်ကာ အလေးထားနိုင်လျှင်၊ ၎င်းတို့သည် အလွန် စိတ်ကြီးဝင်လွန်းမည်မဟုတ်သကဲ့သို့ ဆန့်ကျင်တတ်လွန်းမည် မဟုတ်ပေ။ ၎င်းတို့အပေါ် ဘုရားသခင်၏ အစီအစဉ်များနှင့် ဆက်ဆံမှုတို့ကို ၎င်းတို့ ဆန့်ကျင်ကြမည်မဟုတ်။ ဤစိတ်နေစိတ်ထားများ ၎င်းတို့ ရှိကြမည်မဟုတ်ပေ။ အလွန်ဆုံးအနေဖြင့်၊ ၎င်းတို့သည် အနည်းငယ်သာ စိတ်ပျက်ကြမည် သို့မဟုတ် သိပ်ရွှင်ပျကြမည်မဟုတ်ပေ။ ဖောက်ပြန်ပျက်စီးသော လူသားများအားလုံးတွင် ပုံမှန် အားနည်းချက်များရှိကြသော်လည်း၊ အနည်းဆုံးအနေဖြင့် ၎င်းတို့ လိုက်နာရမည့် နယ်နိမိတ်အချို့ ရှိလေသည်။ ဦးစွာပထမ၊ ၎င်းတို့သည် မိမိတို့တာဝန်ကို ထမ်းဆောင်ခြင်းအား လက်လျှော့၍မရပေ။ “မည်သည့်အချိန်တွင်ဖြစ်စေ၊ မည်သည့် အလုပ်တာဝန်ကို ဘုရားသခင်က ကျွန်ုပ်ကို ပေးအပ်သည်ဖြစ်စေ၊ ထိုအရာကို ကျွန်ုပ် ကောင်းစွာ လုပ်ဆောင်သည်ဖြစ်စေ၊ မလုပ်ဆောင်သည်ဖြစ်စေ၊ ဖြစ်နိုင်သမျှ အားထုတ်မှုကို အသုံးပြုလျက်၊ အစွမ်းရှိသမျှ လုပ်ဆောင်ရမည်။ ဘုရားသခင်က ကျွန်ုပ်ကို မနှစ်သက်တော့လျှင်ပင် သို့မဟုတ် ကျွန်ုပ်ကို အထင်သေးလျှင်ပင်၊ အနည်းဆုံးအနေဖြင့် ကျွန်ုပ်ကို ပေးအပ်ထားသည့် အလုပ်တာဝန်ကို ကျွန်ုပ် တာဝန်ယူကာ ကောင်းစွာ လုပ်ဆောင်ရမည်”ဟူ၍ ဖြစ်သည်။ ဤသည်မှာ အကျိုးသင့်အကြောင်းသင့်ဖြစ်သည်။ မိမိတာဝန်ကို စွန့်ပစ်၍မရပေ။ ထို့အပြင်၊ အကြင်သူသည် ဘုရားသခင်ကို ငြင်းပယ်၍မရပေ။ “ဘုရားသခင်က ကျွန်ုပ်ကို မည်သို့ ဆက်ဆံသည်ဖြစ်စေ၊ ကျွန်ုပ်ကို မည်သို့ကိုင်တွယ်သည်ဖြစ်စေ၊ ညီအစ်ကို မောင်နှမများက ကျွန်ုပ်ကို မည်သို့ဖယ်ကြဉ်သည်ဖြစ်စေ၊ ဖော်ထုတ်သည်ဖြစ်စေ၊ လူတိုင်းက ကျွန်ုပ်ကို စွန့်ပစ်လျှင်ပင်၊ ကျွန်ုပ်စိတ်နှလုံးထဲရှိ ဘုရားသခင်၏ နေရာသည် မပြောင်းမလဲရှိနေပြီး လူအဖြစ် ကျွန်ုပ် စွဲကိုင်သင့်သည့်နေရာသည် မပြောင်းမလဲရှိနေသည်။ ဘုရားသခင်သည် အမြဲ ဘုရားသခင်ဖြစ်သည်၊ သူ၏ အနှစ်သာရနှင့် ကိုယ်ပိုင်လက္ခဏာတို့ မပြောင်းလဲသကဲ့သို့ သူ့ကို ကျွန်ုပ်၏ ဘုရားသခင်အဖြစ် ကျွန်ုပ် ထာဝစဉ် အသိအမှတ်ပြုမည်”ဟူ၍ဖြစ်သည်။ ဤအသိစိတ်လည်း ရှိရမည်။ အခြား မည်သည့်အရာရှိသေးသနည်း။ (ဘုရားသခင်က ကျွန်ုပ်တို့ကို မည်သို့ ဆက်ဆံပြီး အပြစ်ပေးသည်ဖြစ်စေ၊ သူ့ကို ကျွန်ုပ်တို့ ကျိုးနွံနာခံရမည်။) ဤသည်မှာ ဖြစ်နိုင်သမျှ အနိမ့်ဆုံးသောအရာဖြစ်သည်။ အကြင်သူရှိရမည့် အခြေခံအကျဆုံး အခြေခံစည်း ဖြစ်သည်။ သင်က၊ “ဘုရားသခင်၏ ရည်ရွယ်ချက်များကို ကျွန်ုပ် နားမလည်သကဲ့သို့ ဘုရားသခင်က အဘယ်ကြောင့် ဤသို့ပြုမူသည်ကို ကျွန်ုပ် နားမလည်ပါ။ ကျွန်ုပ် မတရားခံရသည်ဟု အနည်းငယ်ခံစားရပြီး၊ ဤအတွက် ကျိုးကြောင်းပြချက်အချို့ ကျွန်ုပ်တွင်ရှိသည်။ သို့သော် ကျွန်ုပ်သည် အဖန်ဆင်းခံတစ်ဦးဖြစ်ပြီး ဘုရားသခင်ကို ကျိုးနွံနာခံသင့်သောကြောင့် မည်သည့်အရာကိုမျှ ကျွန်ုပ် မပြောပါ။ ဤသည်မှာ ဖန်ဆင်းခံတစ်ဦး၏ တာဝန်ဖြစ်သည်။ ကျွန်ုပ်သည် လတ်တလောတွင် နားမလည်သော်လည်း၊ သမ္မာတရားကို မည်သို့ လက်တွေ့လုပ်ဆောင်ရမည်၊ ရှာဖွေရမည်ကို အတိအကျ မသိသော်လည်း၊ ကျိုးနွံနာခံဆဲဖြစ်သင့်သည်”ဟု ပြောသည်။ ဤသည်မှာ အကျိုးသင့်အကြောင်းသင့် ဖြစ်သလော။ (ဖြစ်ပါသည်။) သမ္မာတရားကို လက်မခံသောသူတို့နှင့် အသိစိတ် ကင်းမဲ့သောသူတို့သည် ပြုပြင်ခံရကြသည့်အခါ၊ မည်သည့် သရုပ်သကန်များကို ၎င်းတို့ ပြကြသနည်း။ ၎င်းတို့က၊ “ကျွန်ုပ် ထုတ်ဖော်ပြခံရပြီး ဖယ်ရှားရှင်းလင်းခံရမည်လော။ ကျွန်ုပ်တွင် မည်သည့် ရှေ့ရေး သို့မဟုတ် ကံကြမ္မာမျှ မရှိဘဲ ကောင်းချီးများကို မရရှိနိုင်လျှင်၊ ကျွန်ုပ် ယုံကြည်မည်မဟုတ်ပါ”ဟု ဆိုကြသည်။ ဤလူစားမျိုးသည် ဘုရားသခင်ကို စစ်မှန်သည့် ယုံကြည်ခြင်း ရှိသလော။ ဘုရားသခင်နှင့် ၎င်းတို့၏ ဆက်ဆံရေးသည် ပုံမှန်မဟုတ်။ အတိုက်အခံလုပ်ပြီး ဆန့်ကျင်လေသည်။ ဤစိတ်သဘောထားမျိုးသည် ဘုရားသခင်ကို အတိုက်အခံလုပ်သည့် စာတန်၏ စိတ်သဘောထားဖြစ်သည်။ ဘုရားသခင်ကို မိမိတို့၏ ဘုရားအဖြစ် ၎င်းတို့ အသိအမှတ်ပြုနိုင်ကြသလော။ ၎င်းတို့၏ စိတ်နှလုံးတွင်၊ ၎င်းတို့က၊ “သူသည် အမှန်တကယ် ဘုရားဖြစ်လျှင်၊ အဘယ်ကြောင့် ကျွန်ုပ်ကို မချစ်သနည်း။ သူသည် အမှန်တကယ် ဘုရားဖြစ်လျှင်၊ အရေးကြီးသည့်အရာတစ်ခုခုအတွက် အဘယ်ကြောင့် ကျွန်ုပ်ကို သူ အသုံးမပြုသနည်း။ ကျွန်ုပ် မြင်သမျှမှာ လူတစ်ဦးဖြစ်သည်။ ဤလောကထဲက မည်သည့်နေရာမဆိုတွင် အဘယ်သို့ ဘုရား ရှိနိုင်မည်နည်း။ သင်တို့အားလုံးသည် မိုက်မဲသူများသာ ဖြစ်သည်။ ဘုရား အဘယ်မှာနည်း။ ကျွန်ုပ်၏ စိတ်နှလုံးတွင် သူ့ကို ကျွန်ုပ် ယုံကြည်လျှင်သာ သူ တည်ရှိသည်။ သူ့ကို ကျွန်ုပ် မယုံကြည်လျှင်၊ မတည်ရှိသကဲ့သို့ သူသည် ဘုရား မဟုတ်ပါ”ဟု ဆိုကောင်းဆိုနိုင်သည်။ ၎င်းတို့၏ အမြင်သည် ထိုသို့ ပေါ်လွင်ပေသည်။ ၎င်းတို့သည် နှစ်ကာလများအတောအတွင်းတွင် အလွန်များသည့် ဘုရားနှုတ်ကပတ်တော်များကို နားထောင်ခဲ့ကြသည်။ ဤနှုတ်ကပတ်တော်များကို ၎င်းတို့ လက်ခံခဲ့ကြလျှင်၊ ဤကဲ့သို့သော ရှုထောင့်ကို ၎င်းတို့ ဖြစ်ပေါ်ကြမည်လော။ (ဖြစ်ပေါ်မည်မဟုတ်ပါ။) သာ၍ ဆိုးရွားစွာ မည်သည့်အရာကို ၎င်းတို့ ယခု လုပ်ဆောင်ကြလိမ့်မည်နည်း။ ၎င်းတို့က အခြားသူတို့ကို လှုံ့ဆော်ကာ လှုပ်ရှားမှုတစ်ခု ပြုလုပ်ကြလိမ့်မည်။ “သင် ယုံကြည်သေးသလော။ အဘယ်သို့ သင် အလွန် မိုက်မဲနိုင်ရသနည်း။ ကပ်ဘေးတစ်ခု လာနေသည်ဟု လွန်ခဲ့သော အချိန်ကြာမြင့်စွာကပင် ၎င်းတို့ ပြောခဲ့ကြသည် မဟုတ်လော။ ထိုကပ်ဘေးက မည်သည့်အချိန်တွင် လာမည်နည်း။ ကမ္ဘာလောက ဖျက်ဆီးခြင်းခံရမည်ဟု ဘုရားသခင် ပြောခဲ့သည် မဟုတ်လော။ ထိုဖျက်ဆီးခြင်းက အဘယ်မှာနည်း။ အသင် လူမိုက်၊ ကြီးမားသည့် ဆုံးရှုံးမှုကို သင် ခံစားရလေပြီ။ ယုံကြည်နေခြင်းကို ရပ်လော့။ မည်သည့်အရာအတွက် သင် ယုံကြည်နေသနည်း။ ကျွန်ုပ် မည်မျှ တော်သည်ကို ကြည့်ပါလော့၊ တစ်လတွင် ယွမ်ထောင်ချီအတော်များများ ကျွန်ုပ် ရသည်။ တစ်လတွင် သင်မည်မျှ ရသနည်း။ ယခု ကမ္ဘာလောကတွင် မည်သည့်အရာ ရေပန်းစားနေသည်ကို ကြည့်ပါလော့။ ကျွန်ုပ် မည်သည့်အရာ ဝတ်ဆင်နေသည်ကို သင် မြင်သနည်း။ အားလုံးက နာမည်ရ အမှတ်တံဆိပ်ရှိသည့်အရာများသာ ဖြစ်သည်”ဟူ၍ ဖြစ်သည်။ ၎င်းတို့သည် လူအချို့ကို လုံးဝ စိတ်ရှုပ်ထွေးသည့် အခြေအနေတစ်ခုတွင် ရှိစေလျက်၊ လူတို့ကို လှုံ့ဆော်ကာအထင်အမြင်လွဲမှားစေလိမ့်မည်။ ဤသည်မှာ အသင်းတော်ကို နှောင့်ယှက်ရန် ဘုရားအိမ်တော်ကို ထိုးဖောက်ဝင်ရောက်သည့် ဆိုးယုတ်သော လူတစ်ဦး ဖြစ်သည် မဟုတ်လော။ ထိုသို့သော လူများသည် မိမိတို့တာဝန်ကို ထမ်းဆောင်ရာတွင် မည်သည့် သဘောထား ရှိကြသနည်း။ “ကျွန်ုပ်၏တာဝန်ကို လုပ်လိုစိတ်ရှိသည့်အခါ လုပ်မည်။ ထိုတာဝန်ကို ကျွန်ုပ် လုပ်ချင်လျှင် လုပ်မည်။ မလုပ်ချင်လျှင် လုပ်မည်မဟုတ်။ ကျွန်ုပ်၏ စိတ်နှလုံးနှင့် ခွန်အားကို ဆက်ကပ်ဖို့ မလိုပါ။ တာဝန်ကို ထမ်းဆောင်ခြင်းသည် ကိုယ့်ကိုယ်ကိုယ်အတွက် အမှုအရာများ လုပ်ဆောင်ခြင်းမဟုတ်။ အသင်းတော်အတွက် လုပ်ဆောင်ခြင်း ဖြစ်သည်။ ဘုရားသခင်ကို မည်သည့်နေရာတွင်မျှ ကျွန်ုပ် မြင်ပင်မမြင်ရပါ။ ဘုရားသခင်က ကျွန်ုပ်ကို သတိရမည်လောဟူသည်ကို ကျွန်ုပ် သိပင်မသိဘဲ၊ ၎င်းတို့က ကျွန်ုပ်၏ စိတ်နှလုံး၊ ကျွန်ုပ်၏ အစွမ်းသတ္တိနှင့် ဉာဏ်တို့ကို ရည်စူးအပ်နှံစေလိုကြဆဲဖြစ်သည်။ အဘယ်အဓိပ္ပာယ်ရှိပါသနည်း။ စကားအနည်းငယ် ရေရွတ်ခြင်းအားဖြင့် ဖြတ်ကျော်ရုံမျှ ဖြတ်ကျော်လျှင် လုံလောက်လှပေပြီ”ဟူ၍ ဖြစ်သည်။ ဤသည်မှာ ၎င်းတို့ စွဲကိုင်သည့် အမြင်ဖြစ်သည်။ မိမိ၏ အစွမ်းသတ္တိ၊ စိတ်နှလုံးနှင့် ဉာဏ်တို့ကို တာဝန်ထမ်းဆောင်ခြင်းအတွက် ရည်စူးအပ်နှံခြင်းက မိုက်မဲပြီး အကျိုးမရှိဟု ၎င်းတို့ တွေးထင်ကြသည်။ ထိုသို့သော လူတစ်ဦးကို သင်တို့ ယခု ကြုံရမည်ဆိုလျှင်၊ ၎င်းတို့အားဖြင့် သင်တို့ အထင်အမြင်လွဲမှားကာ လွှမ်းမိုးခြင်းခံရမည်လော။ သင်သည် အခြေခံအုတ်မြစ် ကင်းမဲ့ပြီး သမ္မာတရားကို နားမလည်လျှင်၊ မုချ အထင်အမြင်လွဲမှားစေခြင်းခံရမည်ဖြစ်ပြီး လွှမ်းမိုးခြင်းခံရလိမ့်မည်ဖြစ်ကာ အချိန်ကြာလာသည်နှင့်အမျှ၊ လမ်းပျောက်လျက် အဆုံးသတ်သွားလိမ့်မည်။

ဘုရားသခင်ကို ယုံကြည်ရာတွင်၊ ဘုရားနှုတ်ကပတ်တော်များကို စားသောက်ခြင်း၏ ရည်ရွယ်ချက်အပြင် ထိုသို့လုပ်ဆောင်လျက်မည်သည့်အဓိကပြဿနာများကို ဖြေရှင်းသင့်သည်ဆိုသည်ကို ရှင်းလင်းနေရမည်။ အကြင်သူသည် ဘုရားနှုတ်ကပတ်တော်များ စားသောက်ခြင်းကို တစ်ကြိမ်တစ်ခါမျှ အာရုံမစိုက်ဘဲ နှစ်အတန်ကြာ ဘုရားသခင်ကို ယုံကြည်လျှင်၊ မိမိ၏ ဖောက်ပြန်ပျက်စီးခြင်း ပြဿနာက မပြေမလည်ရှိနေလိမ့်မည်သာမက၊ နားလည်သင့်သည့် အနည်းဆုံး သမ္မာတရား ပမာဏကိုပင်လျှင် နားလည်လိမ့်မည်မဟုတ်ပေ။ ဤသို့ဆိုလျှင်၊ ဤအရာ၏ အကျိုးဆက်များမှာ အဘယ်နည်း။ အထင်အမြင်လွဲမှားစေခြင်းခံရပြီး မှားယွင်းသည့် အချိုးအကွေ့တစ်ခုကို သွားဖို့ အလွန်လွယ်ကူပေသည်။ အကြင်သူသည် သမ္မာတရားကို နားမလည်လျှင်၊ ယိမ်းယိုင်ဖို့ အလားအလာအရှိဆုံး ဖြစ်လိမ့်မည်။ ပြဿနာတစ်ခုနှင့် ရင်ဆိုင်ရသည့်အခါ၊ ဒုက္ခပြဿနာ၏ လက္ခဏာ အနည်းငယ်မျှနှင့်ပင် ရင်ဆိုင်ရသည့်အခါ၊ မိမိတို့၏ ရပ်တည်ချက်ကို ထိန်းသိမ်းရန် ၎င်းတို့အတွက် ခက်ခဲလိမ့်မည်။ ထို့ကြောင့်၊ ဘုရားနှုတ်ကပတ်တော်များကို သာ၍ ဖတ်ရှုခြင်းအား လုပ်ဆောင်ရန်နှင့် သမ္မာတရားကို သာ၍ မကြာခဏ မိတ်သဟာယပြုရန်မှာ လူတို့အတွက် အကျိုးအရှိဆုံး ဖြစ်သည်။ ကျမ်းစာတွင် ဘုရားသခင် ပြောထားသည့် အလွန်အရေးပါသော အရာတစ်ခု ရှိသည်။ “ကောင်းကင်နှင့် မြေကြီးမတည်သော်လည်း ငါ့စကားတည်လိမ့်မည်။” (ရှင်မဿဲခရစ်ဝင် ၂၄:၃၅)ဟူ၍ ဖြစ်သည်။ ဤနှုတ်ကပတ်တော်များက လူတို့ကို မည်သည့်အရာ အကြံပြုသနည်း။ ဘုရားနှုတ်ကပတ်တော်များက တည်လိမ့်မည်ဟူသည့်အရာက မည်သည့်အရာကို ဆိုလိုသနည်း။ မည်သည့်အချိန်တွင်ဖြစ်စေ၊ သမ္မာတရားနှင့် ဘုရားနှုတ်ကပတ်တော်က အစဉ်အမြဲ သမ္မာတရားဖြစ်လိမ့်မည်၊ ဤအရာ ပြောင်းလဲလိမ့်မည် မဟုတ်ပေ။ လူတို့အတွက် ဤစကားများ၏ တန်ဖိုးဖြစ်စေ၊ အရေးပါမှုဖြစ်စေ၊ သို့မဟုတ် ဤစကားများ၏ အတွင်းပိုင်း အဓိပ္ပာယ်နှင့် လက်တွေ့ကျမှုတို့ဖြစ်စေ၊ ထိုအရာများက လုံးဝ ပြောင်းလဲလိမ့်မည် မဟုတ်။ ထိုအရာများသည် မူလစကားများ ဖြစ်နေလိမ့်မည်ဖြစ်ပြီး၊ အခြားမည်သည့်အရာမျှ ဖြစ်လာလိမ့်မည် မဟုတ်ပေ။ ဘုရားနှုတ်ကပတ်တော်များ၏ အနှစ်သာရက မပြောင်းလဲနိုင်ပေ။ ဥပမာအားဖြင့်၊ ဘုရားသခင်က လူတို့ကို ရိုးသားရန် ပြောဆိုသည်။ ဤစကားများသည် သမ္မာတရားဖြစ်ပြီး၊ မည်သည့်အခါတွင်မျှ ပျောက်ကွယ်သွားလိမ့်မည် မဟုတ်ပေ။ အဘယ်ကြောင့် ထိုအရာများက မည်သည့်အခါတွင်မျှ ပျောက်ကွယ်မည်မဟုတ်သနည်း။ လူတို့ ရိုးသားဖို့ရန်အတွက် ဘုရားသခင်၏ သတ်မှတ်ချက်များမှကြည့်လျှင်၊ ရှေးအတီတေ အချိန်ကာလမှ တည်ရှိခဲ့ပြီး ထာဝရ ဆက်လက် တည်ရှိလိမ့်မည့် သစ္စာရှိသော ဘုရားသခင်၏ အနှစ်သာရ သွင်ပြင်လက္ခဏာကို မြင်နိုင်ပေသည်။ ထိုအနှစ်သာရ သွင်ပြင်လက္ခဏာသည် အချိန်ကာလများ၊ ပထဝီဝင်မြေ သို့မဟုတ် အာကာသတွင် ပြောင်းလဲမှုများကြောင့် ပြောင်းလဲလိမ့်မည်မဟုတ်။ ဘုရားသခင်၏ အနှစ်သာရသည် ထာဝရတည်ရှိလိမ့်မည်။ ဤဘုရားသခင်၏ အနှစ်သာရ ထာဝရ တည်ရှိခြင်း၏ အကြောင်းရင်းမှာ အဘယ်နည်း။ အဘယ်ကြောင့်ဆိုသော် ထိုအရာသည် အပြုသဘောဆောင်သောအရာဖြစ်ပြီး ဖန်ဆင်းရှင် ပိုင်ဆိုင်သည့် အနှစ်သာရဖြစ်သောကြောင့် ဖြစ်သည်။ ထိုအရာသည် မည်သည့်အခါတွင်မျှ ပျောက်ကွယ်သွားလိမ့်မည် မဟုတ်သကဲ့သို့ အစဉ်ထာဝရ သမ္မာတရား ဖြစ်လိမ့်မည်။ ဖန်ဆင်းရှင်ဖော်ပြသည့် ဤသမ္မာတရားအားလုံးကို သင် တွေ့ကြုံပြီး၊ သင်၏ ဖြစ်တည်မှုအဖြစ်သို့ ထိုအရာများကို အမှန်တကယ်ဖြစ်စေလျှင်၊ ထိုအရာအားလုံးကို လက်တွေ့လုပ်ဆောင်ပြီး အသက်ရှင်နေထိုင်လျှင်၊ လူတစ်ဦးကဲ့သို့ သင် အသက်ရှင်နေထိုင်နိုင်လိမ့်မည် မဟုတ်လော။ အသက်ရှင်ခြင်းက တန်ဖိုးရှိမည် မဟုတ်လော။ သင် စွန့်ပစ်ခံခဲ့ရမည်လော။ ဘုရားသခင် သင့်ကို ပေးပြီးဖြစ်သည့် သမ္မာတရားအားလုံးကို တွေ့ကြုံခြင်းနှင့် အသက်ရှင်နေထိုင်ခြင်းသည် သင်၏ ထွက်ပေါက်ဖြစ်သည် မဟုတ်လော။ ဤလမ်းကြောင်းကသာ လူသားမျိုးနွယ်ကို ရှင်သန်ခွင့်ပေးနိုင်သည်။ လူတို့သည် သမ္မာတရားကို လက်မခံနိုင်ဘဲ သမ္မာတရား လိုက်စားသည့် လမ်းကြောင်းကို မလျှောက်ကြလျှင်၊ နောက်ဆုံးတွင် ပျောက်ကွယ်ကာ ဖျက်ဆီးခံရကြလိမ့်မည် ဖြစ်သည်။ သင်က၊ “ယခု ကျွန်ုပ် အဆင်ပြေပြေ အသက်ရှင်နေသည်သာ မဟုတ်လော”ဟု ပြောကောင်းပြောမည်။ သို့ရာတွင် သင်သည် သမ္မာတရားကို မရရှိလျှင်၊ အနှေးနှင့်အမြန် ဖယ်ရှားရှင်းလင်းခံရလိမ့်မည်ဖြစ်သည်။ “ကောင်းကင်နှင့် မြေကြီး မတည်သော်လည်း ငါ့စကား တည်လိမ့်မည်။” ဟူသည့် ဤစာကြောင်းသည် အလွန်နက်နဲသော အဓိပ္ပာယ်ရှိပေသည်။ ထိုအရာသည် လူတို့အတွက် အကြီးမားဆုံးသော သတိပေးချက်လည်း ဖြစ်သည်။ ဘုရားနှုတ်ကပတ်တော်များသည်သာ သမ္မာတရားဖြစ်ပြီး၊ သမ္မာတရားကို သင် လက်ခံမှသာ ခိုင်ခိုင်မာမာ ရပ်တည်နိုင်သည်။ ဆိုလိုသည်မှာ၊ ဘုရားနှုတ်ကပတ်တော်များကို သင် စားသောက်လျှင်၊ လက်တွေ့လုပ်ဆောင်ပြီး လူသားမျိုးနွယ် အသွင်အချို့ကို သင် အသက်ရှင်နေထိုင်နိုင်လျှင်၊ သင် ဖယ်ရှားရှင်းလင်းခံရလိမ့်မည် မဟုတ်။ ဤသည်မှာ ဘုရားနှုတ်ကပတ်တော်များ၏ တန်ဖိုး တည်သောနေရာဖြစ်သည်။ ဤသို့ဆိုလျှင် ဘုရားနှုတ်ကပတ်တော်များသည် လူတစ်ဦး၏ အသက်ဖြစ်လာနိုင်သလော။ ဤနေရာတွင် အသက်က မည်သည့်အရာကို ရည်ညွှန်းသနည်း။ ထိုအရာမှာ သင် အသက်ရှင်နိုင်သည်၊ သင် ကယ်တင်ခံရသည်ဟု ဆိုလိုပေသည်။ ဤစကားများကို သင် လက်ခံလျှင်၊ နားလည်ပြီး လက်တွေ့လုပ်ဆောင်လျှင်၊ သင်သည် ဘုရားသခင်၏ အမြင်တွင် အသက်ရှင်သော လူတစ်ဦး ဖြစ်လာပေသည်။ သင်သည် ရိုးသားသော လူတစ်ဦး မဟုတ်ဘဲ လှည့်ဖြားတတ်သောသူတစ်ဦးဖြစ်လျှင်၊ ဘုရားသခင်၏ အမြင်တွင် လမ်းလျှောက်နေသည့် လောင်းကောင်တစ်ကောင်၊ လူသေတစ်ယောက်သာ ဖြစ်ပြီး အရာအားလုံးကဲ့သို့ပင် သင်ပျောက်ကွယ်သွားမည်ဖြစ်သည်။ ဘုရားနှုတ်ကပတ်တော်များ သို့မဟုတ် သမ္မာတရားနှင့် ဘာမျှ ပတ်သက်ခြင်းမရှိသည့် မည်သည့်အရာမဆို၊ ဒြပ်ရှိသည်ဖြစ်စေ၊ မရှိသည်ဖြစ်စေ၊ ဘုရားသခင်က ခေတ်ကို ပြောင်းလဲပြီး ကမ္ဘာလောကကို အသစ်ပြုပြင်သည့်အခါ ပျောက်ကွယ်သွားရမည်ဖြစ်သည်။ ဘုရားနှုတ်ကပတ်တော်များသာ ပျောက်ကွယ်လိမ့်မည်မဟုတ်သကဲ့သို့ ဘုရားနှုတ်ကပတ်တော်များနှင့် ဆက်စပ်သည့်အရာအားလုံးသာ ပျောက်ကွယ်လိမ့်မည် မဟုတ်ပေ။ ဘုရားနှုတ်ကပတ်တော်များကို လက်တွေ့လုပ်ဆောင်ခြင်းက ထိုမျှ အရေးကြီးပေသည်။

ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်းက အရေးကြီးသည်ကို လူတို့ သိကြသော်လည်း၊ ၎င်းတို့တွင် လက်တွေ့လုပ်ဆောင်ခြင်း လမ်းကြောင်းတစ်ခုလည်း ရှိရမည်ဖြစ်သည်။ ဤသည်မှာ အသက်ဝင်ရောက်မှု လမ်းကြောင်းဖြစ်ပြီး၊ ထိုအရာကို ၎င်းတို့ စိတ်နှလုံးတွင် အရေးထားရမည်ဖြစ်ပြီး နေ့စဉ် တွေ့ကြုံရမည်။ သင့်အနေဖြင့် အတွေ့အကြုံဆိုင်ရာ သက်သေခံချက် ကင်းမဲ့မည်ကို အမြဲ စိုးရိမ်ပြီး၊ တစ်နေ့ သင် ဖယ်ရှားရှင်းလင်းခံရမည်ကို ကြောက်ရွံ့နေလျှင်၊ ယင်းမှာ ပြဿနာတစ်ခု ဖြစ်သည်။ သမ္မာတရားကို မချစ်သောသူတို့သည် ဘုရားနှုတ်ကပတ်တော်များကို မည်သည့်အခါတွင်မျှ လက်တွေ့လုပ်ဆောင်ခြင်းမရှိ၊ တွေ့ကြုံခြင်း မရှိကြပေ။ ဤသည်မှာ ၎င်းတို့တွင် ယုံကြည်ခြင်းမရှိသောကြောင့်သာ မဟုတ်ပေ။ အဓိကအားဖြင့် စာတန်၏ သဘာဝအားဖြင့် ၎င်းတို့ လှုံ့ဆော်ခံရသောကြောင့်ဖြစ်သည်။ သင်သည် ကောင်းချီးများကိုသာ ရရှိချင်သော်လည်း သမ္မာတရားကို မချစ်ပေ။ သင်သည် ဤရည်ရွယ်ချက်၏ စိုးမိုးခြင်းခံရလျှင်၊ သင့်အတွက် ကောင်းမွန်သည့် ရလဒ်မရှိနိုင်ပေ။ ထို့ကြောင့်၊ မည်သည့်အရာကို သင် လုပ်ဆောင်သင့်သနည်း။ ထိုအရာကို မစစ်ဆေးဘဲ သင့်အတွင်းတွင် ပျံ့နှံ့ခွင့်ပေး၍မရပေ။ သင်သည် သမ္မာတရားကို ရှာဖွေပြီး သင့်ကိုယ်သင် သုံးသပ်ရမည်။ “သမ္မာတရားကို ငါ အဘယ်ကြောင့် လက်တွေ့လုပ်ဆောင်ခြင်း မရှိသနည်း။ ဖယ်ရှားရှင်းလင်းခံရမည်ကို ငါ အဘယ်ကြောင့် အမြဲ စိုးရိမ်သနည်း။ ဤအခြေအနေသည် မမှန်ပါ။ ငါ ဖြေရှင်းရမည်”ဟူ၍ ဖြစ်သည်။ သမ္မာတရားကို ရှာဖွေပြီး သင်၏ ပြဿနာများကို ဖြေရှင်းရန် သိရှိခြင်းက တိုးတက်မှု မဟုတ်လော။ ဤသည်မှာ ကောင်းသောအရာတစ်ခု ဖြစ်သည်။ မိမိတို့ ပြဿနာများကို ဖြေရှင်းရန် မသိသောလူတို့သည် ထုံထိုင်းသည်၊ ဉာဏ်မရှိပေ၊ ပုန်ကန်တတ်ပြီး စိတ်နှလုံးခိုင်မာလေသည်။ ဤသည်မှာ ပြဿနာဖြစ်ကြောင်း လူအချို့က သိကြသည့်တိုင် ပြုပြင်ဖို့ မကြိုးစားကြပေ။ ၎င်းတို့က၊ “ဤသို့ စဉ်းစားခြင်းက ငါ့အတွက် အတော့်ကို ပုံမှန်ဖြစ်သည် မဟုတ်လော။ ကောင်းချီးများရရှိရန် ငါ၏ ရည်ရွယ်ချက်ကို အဘယ်ကြောင့် ငါ ဖြေရှင်းရန် လိုအပ်သနည်း။ ထိုအရာကို ငါ ဖြေရှင်းလျှင်၊ ငါ ဆုံးရှုံးမည်ဖြစ်သည်”ဟု တွေးကြသည်။ ဤသည်မှာ စိတ်နှလုံး ခိုင်မာခြင်း မဟုတ်လော။ လူအချို့မှာ ထုံထိုင်းကြသည်။ ကောင်းချီးများရရှိရန် အလိုရှိခြင်းသည် ရည်ရွယ်ချက်များနှင့်လည်းကောင်း၊ စိတ်သဘောထားနှင့်လည်းကောင်း သက်ဆိုင်သည့် ပြဿနာဖြစ်သည်ကို ၎င်းတို့ သဘောမပေါက်ကြပေ။ ၎င်းတို့က၊ “ဘုရားသခင်ကို ယုံကြည်သည့်လူများက ကောင်းချီးခံစားရဖို့ အလိုရှိခြင်းသည် ပုံမှန်ဖြစ်သည် မဟုတ်လော။ ဤရည်ရွယ်ချက်ရှိခြင်းကို ပြဿနာတစ်ခုအဖြစ် ထည့်သွင်းရေတွက်၍မရပါ”ဟု တွေးကြသည်။ ထိုသို့သော အတွေးများနှင့် အမြင်များသည် မှန်ကန်သလော။ ကောင်းချီးများ ရရှိရန် မိမိ၏ ရည်ရွယ်ချက်ကို မဖြေရှင်းဘဲ မိမိ၏ ဖောက်ပြန်ပျက်စီးသော စိတ်သဘောထားက သန့်စင်ခြင်းမခံရလျှင်၊ ဘုရားသခင်ကို ၎င်းတို့ အမှန်တကယ် ကျိုးနွံနာခံနိုင်ကြသလော။ ဖောက်ပြန်ပျက်စီးသော စိတ်သဘောထားတစ်ခုဖြင့် အသက်ရှင်ခြင်း၏ အကျိုးဆက်များမှာ အဘယ်နည်း။ ထိုအရာသည် တစ်စုံတစ်ဦးက နေမကောင်းသည့်အချိန်နှင့်တူသည်။ ၎င်းတို့ အအေးမိမည်ကို သိကြသောကြောင့်၊ သောက်ဖို့ ဆေးတစ်ခုခုကို အမြန်ရှာကြသည်။ သို့သော် အခြားသူတို့မှာ ထုံထိုင်းကြသည်။ မိမိတို့တွင် ရောင်ရမ်းခြင်းရှိသည်ကိုပင် မသိကြ။ ၎င်းတို့အနေဖြင့် လည့်လည်သွားလာ၍သာ ယခုတစ်လော နေမကောင်းဖြစ်ကြောင်းကို လူတို့အား ပြောကြသည်။ အအေးမိရောဂါ၏ အစောပိုင်း လက္ခဏာများကို ၎င်းတို့ တွေ့ကြုံနေရကြောင် မသိသကဲ့သို့ ထိုအရာကို အလေးအနက်မထားဘဲ ရှိနေကြသည်။ လူအချို့က၊ “အအေးမိခြင်းသာ ဖြစ်သည်။ ထိုအရာက အဘယ်မျှဆိုးနိုင်သနည်း”ဟုပင် တွေးကြသည်။ ရေကို သောက်သင့်သော်လည်း မသောက်ကြ။ ဆေးသောက်သင့်သော်လည်း မသောက်ကြ။ ထိုအရာကို ၎င်းတို့ အောင့်အည်း၍သာခံလိုက်ကြသည်။ အကျိုးဆက်အနေဖြင့်၊ ၎င်းတို့ အအေးမိပြီး၊ ရက်အချို့ကြာ ဖျားနာကြသည်။ ယင်းက ၎င်းတို့အား ကိစ္စတော်တော်များများကို နှောင့်နှေးသွားစေသည်။ လူတို့သည် မိမိတို့၏ မတူကွဲပြားသော အခြေအနေများကို မိမိတို့၏ ရောဂါများအပေါ် မှတ်ယူသည့် အလားတူ သဘောထားဖြင့် မှတ်ယူကြသည်။ လူအချို့သည် သေးငယ်သည့် ပြဿနာများကို အလျင်အမြန် ဖြေရှင်းနိုင်ကြသော်လည်း၊ အကြီးစား ပြဿနာများကိုမူ လုံးဝ မဖြေရှင်းကြပေ။ ဤကိစ္စရပ်တွင် အချိန်ဆွဲနေခြင်းအားဖြင့်၊ ၎င်းတို့၏ ဖောက်ပြန်ပျက်စီးသော စိတ်သဘောထားက မပြေလည်ဘဲ ကျန်ရှိနေပြီး အသက်ဝင်ရောက်မှု ကင်းမဲ့ခြင်းနှင့် မိမိတို့ အသက်ကို ဆုံးရှုံးခြင်းအဖြစ်သို့ ဆိုက်ရောက်စေသည်။ ဤသည်မှာ မိုက်မဲပြီး မသိနားမလည်ခြင်း မဟုတ်လော။ အလွန်မိုက်မဲသောလူတို့သည် သမ္မာတရားကို မရရှိနိုင်ကြသကဲ့သို့ မိမိတို့၏ အသက်ကို အဆုံးခံသွားရသည်။ ဤပုံစံဖြင့် ဘုရားသခင်ကို ယုံကြည်သည့်အခါ၊ ဘုရားသခင်၏ ကယ်တင်ခြင်းကို ၎င်းတို့ မည်သည့်အခါတွင်မျှ ရရှိနိုင်ကြလိမ့်မည် မဟုတ်ပေ။

သမ္မာတရားကို လိုက်စားခြင်းသည် မိမိကိုယ်ကိုယ် သုံးသပ်ခြင်းနှင့် မိမိကိုယ်ကို သိမြင်မှုဖြင့် အစပြုရမည်။ အကြင်သူက မည်သည့်အခြေအနေကို ရင်ဆိုင်ရသည်ဖြစ်စေ၊ ၎င်းတွင် မည်သည့်မှားယွင်းသော အတွေးများနှင့် အမြင်များ သို့မဟုတ် ပုန်ကန်တတ်သော အခြေအနေများ ရှိသည်ကို ပိုင်းခြားသိမြင်ကာ ဖြေရှင်းလျက်၊ မိမိ၏ အတွင်းပိုင်း အခြေအနေကို အမြဲ သုံးသပ်ဆင်ခြင်ရမည်။ အချိန်ကာလတစ်ခုကြာပြီးနောက်တွင်၊ မတူကွဲပြားသည့် အခြေအနေ သို့မဟုတ် အဖြစ်အပျက်တစ်ခုကို ၎င်းတို့ ရင်ဆိုင်ရသည့်အခါ၊ မမှန်ကန်သည့် အမြင်များနှင့် အခြေအနေအချို့ ၎င်းတို့ ဖြစ်ပေါ်လိမ့်မည်ဖြစ်ကာ ထိုအရာများကို ဖြေရှင်းဖို့ သမ္မာတရား ရှာဖွေရမည်ဖြစ်သည်။ မိမိကိုယ်ကိုယ် အဆက်မပြတ် သုံးသပ်ခြင်းနှင့် သိရှိလာခြင်းအားဖြင့်၊ မိမိ၏ ကိုယ်ပိုင် မမှန်ကန်သည့် အမြင်များနှင့် ပုန်ကန်တတ်သော အခြေအနေများကို ဖြေရှင်းခြင်းအားဖြင့်၊ လူတစ်ဦး၏ ဖောက်ပြန်ပျက်စီးသော စိတ်သဘောထားသည် သူ့ဘာသာ ထုတ်ဖော်ပြမှု လျော့နည်းသည်ထက် လျော့နည်းသွားလိမ့်မည်ဖြစ်ပြီး၊ သမ္မာတရားကို လက်တွေ့လုပ်ဆောင်ရန် ၎င်းတို့အတွက် လွယ်ကူသွားလိမ့်မည်။ ဤသည်မှာ အသက်တာကြီးထွားမှု ဖြစ်စဉ်ဖြစ်သည်။ အကြင်သူက မည်သည့်အခြေအနေကို ကြုံရသည်ဖြစ်စေ၊ သမ္မာတရားကို ရှာဖွေရမည်ဖြစ်ပြီး၊ မည်သည့်အရာကို ကြံရွယ်သည်ဖြစ်စေ၊ စီစဉ်သည်ဖြစ်စေ၊ သမ္မာတရားနှင့် အညီဖြစ်သည့်အရာကို လိုက်နာစောင့်ထိန်းရမည်ဖြစ်ပြီး၊ သမ္မာတရားနှင့်အညီ မဟုတ်သည့်အရာကို ချုပ်ထိန်းရမည်။ ထို့အပြင်၊ ၎င်းတို့သည် တရားမျှတမှုအတွက် ဆန္ဒပြင်းပြရမည်ဖြစ်ပြီး၊ သမ္မာတရားအတွက်၊ ဘုရားသခင်ကို သိသည့်အသိပညာအတွက်လည်းကောင်း၊ ဘုရားသခင်၏ သတ်မှတ်ချက်များကို ပြည့်မီရန်အတွက်လည်းကောင်း ကြိုးပမ်းရမည်။ ဤသို့ဖြင့်၊ ၎င်းတို့သည် မိမိတို့ကိုယ်ပိုင် အားနည်းချက်များနှင့် ဖောက်ပြန်ပျက်စီးခြင်းဆိုင်ရာ ထုတ်ဖော်ပြချက်များကို မကြာခဏ သာ၍ ရှာဖွေတွေ့ရှိနိုင်ပြီး၊ သမ္မာတရားကို တမ်းတသည့် စိတ်နှလုံး ဖြစ်ပေါ်နိုင်ပေသည်။ အချိန်ကာလတစ်ခုကြာ ဤသို့ တွေ့ကြုံပြီးနောက်တွင်၊ သမ္မာတရားအချို့ကို ၎င်းတို့ နားလည်နိုင်လိမ့်မည်ဖြစ်ပြီး၊ ဘုရားသခင်၌ ၎င်းတို့၏ ယုံကြည်ခြင်းက သာ၍ ကြီးမားသည်ထက် ကြီးမားလာလိမ့်မည်။ ထိုသို့သော လက်တွေ့လုပ်ဆောင်မှု လမ်းကြောင်းတစ်ခု မရှိဘဲနှင့်၊ အကြင်သူသည် သမ္မာတရားကို လက်တွေ့လုပ်ဆောင်နေသည်ဟု ပြော၍ မရပေ။ ဖောက်ပြန်ပျက်စီးသော စိတ်သဘောထားတစ်ခုအတွင်း အသက်ရှင်သောသူတစ်ဦးသည် ၎င်း၏ စကားများနှင့် လုပ်ရပ်များက သမ္မာတရားနှင့် ကိုက်ညီခြင်း ရှိမရှိ၊ စည်းမျဉ်းများကို ဆန့်ကျင်ခြင်း ရှိမရှိ မဆန်းစစ်ဘဲ၊ ထိုအစား တရားဥပဒေကို ၎င်းတို့ ချိုးဖောက်မိပြီလော သို့မဟုတ် ပြစ်မှုများကို ကျူးလွန်မိသလောဟူသမျှကိုသာ စစ်ဆေးနေလျှင်၊ မိမိ၏ ဖောက်ပြန်ပျက်စီးသော စိတ်သဘောထားကို အလေးမထားဘဲ မိမိ၏ ပုန်ကန်တတ်သော အခြေအနေ ဘာဆိုဘာမျှ ဂရုမစိုက်ဘဲရှိနေလျှင်၊ အပြင်ပန်းအားဖြင့် တရားဥပဒေကို ၎င်းတို့ မချိုးဖောက်နိုင်သော်လည်း၊ ပြစ်မှုများကို မကျူးလွန်နိုင်သော်လည်း၊ အမှန်တရားမှာ ၎င်းတို့သည် စာတန်၏ တန်ခိုးအာဏာအောက်တွင် ဖောက်ပြန်ပျက်စီးသော စိတ်သဘောထားတစ်ခုဖြင့် ၎င်းတို့ အသက်ရှင်နေကြဆဲဖြစ်လျှင်၊ ထိုသို့သော လူတစ်ဦးသည် သမ္မာတရား စစ်မှန်မှုကို အသက်ရှင်နေထိုင်ခြင်း မရှိသေးသကဲ့သို့ ၎င်းသည် ကယ်တင်ခြင်းကို ရရှိမည့်သူတစ်ဦး မဟုတ်ပေ။ ကမ္ဘာလောကတွင် လူတို့သည် ဆယ်စုနှစ်အချို့ကြာ အသက်ရှင်နေထိုင်ပြီး လောကီအရာများကို နားလည်နိုင်သည့်အခါ၊ ၎င်းတို့က မိမိတို့ ပါးနပ်လိမ္မာသည်၊ အမှားကင်းပြီး အံ့ဩဖွယ်ဖြစ်သည်ဟု တွေးထင်ကြသော်လည်း၊ အရေးမပါသည့် လူသားများက ဘုရားသခင်ရှေ့တွင် အစဉ်ထာဝရ နို့စို့ကလေးများသာ ဖြစ်ကြလိမ့်မည့်အတိုင်းပင်၊ သမ္မာတရား၏ မျက်မှောက်တွင်၊ ဖောက်ပြန်ပျက်စီးသော လူသားများအားလုံးက မိုက်မဲပြီး စိတ်ပိုင်းဆိုင်ရာ ချို့တဲ့ကြလေသည်။ ကယ်တင်ခြင်း ရရှိခြင်းကို လိုက်စားအားထုတ်ခြင်းက ရိုးရှင်းသည့် ကိစ္စမဟုတ်။ သမ္မာတရားများစွာကို သိနားလည်ခြင်း၊ ဝိညာဉ်ရင့်ကျက်မှုတစ်ခုခုထိ ကြီးထွားခြင်း၊ စိတ်စွမ်းအား ရှိခြင်း၊ သင့်လျော်သည့် ပတ်ဝန်းကျင်တစ်ခု ရှိခြင်း၊ သမ္မာတရားကို တဖြည်းဖြည်း လက်တွေ့လုပ်ဆောင်ခြင်းတို့ လိုအပ်သည်။ ဤသို့ဖြင့် အကြင်သူ၏ယုံကြည်ခြင်းသည် နည်းနည်းချင်း ပျိုးထောင်ခံရလိမ့်မည်ဖြစ်ပြီး ဘုရားသခင်နှင့်ပတ်သက်၍ ၎င်းတို့၏ သံသယများနှင့် အထင်လွဲမှုများ နည်းသည်ထက် နည်းပါးလာလိမ့်မည်။ ဘုရားသခင်နှင့်ပတ်သက်သည့် ၎င်းတို့၏ သံသယများနှင့် အထင်လွဲမှုများ လျော့နည်းလာသည်နှင့်အမျှ၊ ၎င်းတို့၏ ယုံကြည်ခြင်း တိုးပွားပြီး၊ ပြဿနာများနှင့် ရင်ဆိုင်ရသည့်အခါ သမ္မာတရားကို ရှာဖွေနိုင်ကြလိမ့်မည်။ သမ္မာတရားကို ၎င်းတို့ နားလည်သည့်အခါ၊ သမ္မာတရားကို လက်တွေ့လုပ်ဆောင်နိုင်ကြလိမ့်မည်။ ၎င်းတို့သည် သာ၍ နည်းသည်ထက် နည်းပါးသော အပျက်သဘောဆောင်ပြီး မတက်မကြွဖြစ်သည့်အရာများ ရှိကြလိမ့်မည်၊ အပြုသဘောဆောင်ပြီး ကောင်းမွန်သည့်အရာများ သာ၍ ရှိကြလိမ့်မည်ဖြစ်ပြီး၊ သမ္မာတရားကို ၎င်းတို့ လက်တွေ့လုပ်ဆောင်နိုင်ကာ ဘုရားသခင်ကို ကျိုးနွံနာခံနိုင်သည့် အချိန်များက တိုးပွားလိမ့်မည်။ ဤသည်မှာ သမ္မာတရား စစ်မှန်မှု ရှိခြင်း ဖြစ်သည်။ ဤအရာက ၎င်းတို့ အရွယ်ရောက်ပြီးဖြစ်သည်ကို ညွှန်ပြသည် မဟုတ်လော။ ၎င်းတို့၏ စိတ်နှလုံးက တိုး၍ ဒဏ်ခံနိုင်ပြီးဖြစ်သည်ကို ညွှန်ပြသည် မဟုတ်လော။ ဒဏ်ခံနိုင်ခြင်းက မည်သည့်အရာကို ရည်ညွှန်းသနည်း။ ထိုအရာမှာ လူတစ်ဦးက စစ်မှန်သည့် ယုံကြည်ခြင်း ရှိသည့်အချိန်ဖြစ်သည်၊ သမ္မာတရားကို နားလည်သည့်အချိန်ဖြစ်သည်၊ ပိုင်းခြားသိမြင်ရန် အစွမ်းအစ ရှိသည့်အချိန်ဖြစ်သည်၊ ဇာတိပကတိကို အောင်မြင်ကျော်လွှားရန် ဘုရားသခင်အပေါ် မှီခိုအားကိုးနိုင်သည့်အချိန်ဖြစ်သည်၊ အပြစ်ကို အောင်မြင်ရန် တတ်စွမ်းမှုရှိသည့်အချိန်ဖြစ်သည်၊ မိမိတို့ သက်သေတွင် ခိုင်ခိုင်မာမာ ရပ်တည်နိုင်သည့်အချိန်ဖြစ်သည်၊ ဘုရားသခင်ကို စစ်မှန်သည့် ကျိုးနွံနာခံမှု ရှိသည့်အချိန်ဖြစ်သည်၊ သမ္မာတရားကို လက်တွေ့လုပ်ဆောင်ခြင်းအတွက် ဆင်းရဲဒုက္ခခံပြီး အဖိုးအခပေးနိုင်သည့်အချိန်ဖြစ်သည်။ မိမိတို့တာဝန်ကို သစ္စာစောင့်သိစွာ ထမ်းဆောင်နိုင်သည့်အချိန်ဖြစ်သည်။ သမ္မာတရားကို လိုက်စားရန်နှင့် စုံလင်စေခြင်းကို ရှာဖွေရန် စိတ်ပိုင်းဖြတ်ချက်ရှိသည့်အချိန်ဖြစ်သည်။ ဤသည်မှာ အဆက်မပြတ်သော တိုးတက်မှုကို ညွှန်ပြသည် မဟုတ်လော။ ဤသို့ဖြင့် အကြင်သူသည် သမ္မာတရား လိုက်စားခြင်းနှင့် စုံလင်စေခြင်းခံရသည့် လမ်းကြောင်းပေါ် အစပြုနိုင်ပေသည်။ ထိုသို့သောလူတစ်ဦးကို မည်သည့် အခြေအနေ သို့မဟုတ် အခက်အခဲကမျှ လွှမ်းမိုးနိုင်လိမ့်မည်မဟုတ်၊ သို့မဟုတ် ဘုရားသခင်နောက်လိုက်ခြင်းမှ ထိုသူကို တားဆီးနိုင်လိမ့်မည် မဟုတ်ပေ။ ဤသည်မှာ ဘုရားသခင်၏ ကောင်းချီးအခံစားရဆုံး လူတစ်ဦး၊ ဘုရားသခင်က ရရှိရန် မျှော်လင့်သည့် လူတစ်ဦး ဖြစ်သည်။

လတ်တလောတွင် သင်တို့သည် မည်သည့်အခြေအနေတွင် ရှိကြသနည်း။ (တစ်ခါတစ်ရံ အခက်အခဲများကို ကြုံရသည့်အခါ၊ ကျွန်ုပ်တို့ အတော်အတန် အပျက်သဘောဆောင်ကြသော်လည်း၊ အထက်သို့ဆက်ရန် ကြိုးပမ်းနိုင်ပြီး၊ ထိုအရာများကို အောင်မြင်ကျော်လွှားဖို့ ကြိုးစားနိုင်ကြပါသည်။) ဝိညာဉ်ရင့်ကျက်မှု ရှိခြင်းသည် သင်၏အခက်အခဲများကို သင် သတိပြုမိလာသည့်အခါ အောင်မြင်ကျော်လွှားရန် ကနဦးခြေလှမ်းလှမ်းနိုင်ခြင်း ဖြစ်သည်။ သင့်တွင် အခက်အခဲများရှိသည်ကို သိရှိသော်လည်း ယင်းတို့ကို အောင်မြင်ကျော်လွှားရန် သို့မဟုတ် တုံ့ပြန်ရန် မဆောင်ရွက်ခြင်း၊ အပျက်သဘောဆောင်သော အခြေအနေတစ်ခုကို ဟိုသည် သယ်ဆောင်နေခြင်း၊ သင်၏ တာဝန်ကို မတက်ကြွသကဲ့သို့ ဝတ်ကျေတမ်းကျေ ပုံစံဖြင့် ထမ်းဆောင်ခြင်းတို့သည် ဖြစ်လေ့ဖြစ်ထရှိပြီး သမားရိုးကျ မြင်ရသည့် အခြေအနေတစ်ခု ဖြစ်သည်။ သာ၍ပင် ဆိုးရွားသည့် တစ်စုံတစ်ရာရှိသည်။ ယင်းမှာ သင် မည်သည့်လူစားမျိုးဖြစ်သည်ကို မသိခြင်းနှင့် မည်သည့် အခြေအနေတွင် သင် ရှိသည်ကို မသိခြင်း၊ သင်၏ အခြေအနေက ကောင်းမွန်ခြင်း၊ ဆိုးရွားခြင်း ရှိမရှိ၊ မှန်ကန်ခြင်း သို့မဟုတ် မှားယွင်းခြင်း ရှိမရှိ၊ အပျက်သဘောဆောင်ခြင်း သို့မဟုတ် အပြုသဘောဆောင်ခြင်း ရှိမရှိဟူသည်ကို မသိခြင်းဖြစ်သည်။ ဤသည်မှာ ဒုက္ခအပေးဆုံးဖြစ်သည်။ ဤကဲ့သို့သော လူတစ်ဦးသည် သမ္မာတရားကို လက်တွေ့လုပ်ဆောင်ခြင်းအား မည်သည့်နေရာမှ အစပြုရမည်ကို မဆိုထားနှင့်၊ မိမိ၏ အသက်ဝင်ရောက်မှု အသေးစိတ် ပြဿနာများကိုပင် မသိပေ။ ၎င်းတို့တွင် စိတ်ထက်သန်မှုသာ ရှိသော်လည်း မည်သည့် သမ္မာတရားမျှ နားမလည် သို့မဟုတ် မည်သည့် ပိုင်းခြားသိမြင်မှုမျှ မရှိသကဲ့သို့၊ အတွေ့အကြုံဆိုင်ရာ သက်သေခံချက် တစ်ခုမျှ မပြောနိုင်ကြပေ။ ထိုသို့သော လူတစ်ဦးသည် မည်သည့်အချိန်တွင် ထူးကဲသော သက်သေခံချက်ကို ဘုရားသခင်အတွက် သက်သေခံနိုင်လိမ့်မည်နည်း။ လူအချို့သည် စကားများနှင့် အယူဝါဒများစွာကို ပြောဆိုနိုင်သော်လည်း၊ ၎င်းတို့ကို သင်က၊ “ဘုရားသခင်အတွက် သင် သက်သေခံနေသလော”ဟု မေးလျှင်၊ ၎င်းတို့ ကိုယ်တိုင်ပင်လျှင် မသိကြပေ။ ၎င်းတို့အနေဖြင့် မိမိတို့တာဝန်ကို ဝတ်ကျေတမ်းကျေ ဖြစ်ခြင်းတစ်ခုမျှမရှိဘဲ သစ္စာစောင့်သိစွာ လုပ်ဆောင်နေသည်ဟု တွေးထင်ကြသည်။ ၎င်းတို့နှင့် ပတ်သက်သည့် အရာရာတိုင်းက ကောင်းမွန်သည်ဟုလည်းကောင်း၊ အရာရာတွင် အခြားလူများထက် ၎င်းတို့ ပိုတော်သည်ဟုလည်းကောင်း တွေးထင်ကြသည်။ အခြားသူတို့ အားနည်းသည့်အခါ၊ ၎င်းတို့ကို ဆုံးပင်ဆုံးမကြသည်။ “အဘယ်ကြောင့် သင် အားနည်းသနည်း။ ဘုရားသခင်ကို ချစ်ပါ၊ လုပ်ပါ။ ဤအဆင့်ပင် ရောက်နှင့်နေပြီဖြစ်ပြီး သင်က အားနည်းနေသေးသည်လော”ဟူ၍ ဖြစ်သည်။ ထိုသို့သော လူတစ်ဦးတွင် စစ်မှန်မှု မရှိသည်မှာ သိသာထင်ရှား၏။ မိမိ၏ အသက်စိတ်သဘောထား ပြောင်းလဲခြင်းနှင့်ဆိုင်သည့် ပုံမှန် အခြေအနေနှင့် ဖြစ်စဉ်ကို ၎င်းတို့ နားမလည်ကြပေ။ ၎င်းတို့သည် “ဤအချိန်သည် အားနည်းမည့်အချိန် မဟုတ်”ဟူသည်နှင့် “ယခု သင်က သင်၏ မိသားစုများနှင့်ပတ်သက်၍ ပူပန်နေသေးသလော”ဟူသကဲ့သို့သော အများအားဖြင့် ကြားရသည့် ပြောဆိုချက်များကို ထပ်တလဲလဲသာ ပြောဆိုကြပြီး အခြားသူများကို တိုက်တွန်းပြီး ဩဝါဒပေးရန် ထိုသို့သော အယူဝါဒများကို အသုံးပြုလျက်၊ လက်တွေ့ကျသော မည်သည့် ပြဿနာကိုမျှ ဖြေရှင်းခြင်းမရှိပေ။ မိမိ၏ ကိုယ်ပိုင် အခြေအနေကို မသိမြင်နိုင်ခြင်းနှင့် မိမိကိုယ်ကို အမှန်တကယ် မသိရှိနိုင်ခြင်းသည် မရင့်ကျက်သည့် ဝိညာဉ်ရင့်ကျက်မှု၏ အသိသာဆုံးသော သရုပ်သကန်ဖြစ်သည်။ သမ္မာတရားကို လက်တွေ့လုပ်ဆောင်ခြင်းမရှိဘဲ ထိုအစား အချို့သော စည်းမျဉ်းစည်းကမ်းများကိုသာ လိုက်လျှောက်ခြင်းသည် မရင့်ကျက်သည့် ဝိညာဉ်ရင့်ကျက်မှုကို ညွှန်ပြပေသည်။ မိမိတာဝန်ကို ဖြည့်ဆည်းပြီး အမှုအရာများကို ကောင်းစွာလုပ်ဆောင်ရန် ဆန္ဒရှိသော်လည်း၊ မည်သည့် စည်းမျဉ်းများ လိုက်လျှောက်ရမည်ကို မသိခြင်းနှင့် မိမိကိုယ်ပိုင် နှစ်ခြိုက်မှုများအတိုင်းသာ အမှုအရာများကို လုပ်ဆောင်ခြင်းသည် မရင့်ကျက်သည့် ဝိညာဉ်ရင့်ကျက်မှုတစ်ခုကို ညွှန်ပြသည်။ အခြားသူတို့၏ အတွေ့အကြုံဆိုင်ရာ သက်သေခံချက်ကို နားထောင်ခြင်းနှင့် ထိုအရာကို မသိမြင်နိုင်ခြင်းဖြစ်စေ၊ ဤအရာမှ မည်သည့် အကျိုးအမြတ်များကို ရရှိသင့်သည် သို့မဟုတ် မည်သည့် သင်ခန်းစာများကို ယူသင့်သည်ဟူသည်ကို ရှင်းလင်းစွာ မပြောဆိုနိုင်ခြင်းသည် မရင့်ကျက်သည့် ဝိညာဉ်ရင့်ကျက်မှုကို ညွှန်ပြသည်။ ဘုရားနှုတ်ကပတ်တော်ကို မတွေ့ကြုံနိုင်သကဲ့သို့ လက်တွေ့မလုပ်ဆောင်နိုင်ခြင်းနှင့် ဘုရားသခင်ကို ချီးမြှောက်ကာ သက်သေခံခြင်းက မည်သည့်အရာ ဆိုလိုသည်ကို မသိခြင်းတို့သည် မရင့်ကျက်သည့် ဝိညာဉ်ရင့်ကျက်မှုတစ်ခု၏ လက္ခဏာများသာ ဖြစ်သည်။ သင်တို့သည် ယခု မည်သည့် အခြေအနေတွင် ရှိကြသနည်း။ (ကျွန်ုပ်တို့သည် ပို၍ မကြာခဏ အပျက်သဘောဆောင်တတ်ကြပါသည်။) ဤအခြေအနေသည် သာ၍ပင် မရင့်ကျက်သည့် ဝိညာဉ်ရင့်ကျက်မှုတစ်ခုကို ညွှန်ပြပေသည်။ အလွန် မိုက်မဲပြီး မသိနားမလည်သောလူတို့သည် ဝိညာဉ်ရင့်ကျက်မှု ဘာဆိုဘာမျှ မရှိကြပေ။ သမ္မာတရားများစွာကို ၎င်းတို့ နားလည်နိုင်သည့်အခါတွင်သာ၊ ကိစ္စရပ်များကို သိမြင်နိုင်သည့်အခါတွင်သာ၊ မိမိတို့ကိုယ်ပိုင် ပြဿနာများကို ဖြေရှင်းနိုင်သည့်အခါတွင်သာ၊ အပျက်သဘောဆောင်သော အခြေအနေများ သာ၍ နည်းပါးပြီး ပုံမှန် အခြေအနေများ သာ၍ ရှိကြသည့်အခါတွင်သာ၊ လေးလံသည့် ဝန်ထုပ်များကို ထမ်းပိုးပြီး၊ အခြားသူများကို ဦးဆောင်ကာ ထောက်ပံ့ပေးနိုင်သည့်အခါတွင်သာ အမှန်တကယ် ဝိညာဉ်ရင့်ကျက်မှု ရှိကြလိမ့်မည်။ သင်သည် သမ္မာတရားအတွက် ကြိုးပမ်းရမည်။ သင် သာ၍ကြိုးပမ်းလေ၊ သာ၍ ကြီးထွားလေ ဖြစ်လိမ့်မည်။ သင် မကြိုးပမ်းလျှင်၊ ကြီးထွားလိမ့်မည်မဟုတ်သကဲ့သို့ ဆုတ်ပင် ဆုတ်ယုတ်နိုင်သည်။ ဘုရားသခင်ကို ယုံကြည်ရန်၊ သမ္မာတရားဖြင့် သင် အသက်ရှင်ရမည်။ သမ္မာတရားကို သာ၍ သိနားလည်ခြင်းအားဖြင့်၊ ဝိညာဉ်ရင့်ကျက်မှု သင် ရရှိပေသည်။ သမ္မာတရားကို သင် နားမလည်ပါက၊ ဝိညာဉ်ရင့်ကျက်မှု ရှိလိမ့်မည် မဟုတ်။ သင်သည် သမ္မာတရားကို ရှာဖွေရန် အစပြုပြီး၊ သင်၏ ကိုယ်ပိုင် ပြဿနာများကို ဖြေရှင်းနိုင်သည့်အခါ၊ သင်၏ ဝိညာဉ်ရင့်ကျက်မှုက ကြီးထွားပြီးဖြစ်လိမ့်မည်။

၂၀၁၇ ခုနှစ်၊ အောက်တိုဘာလ ၁၅ ရက်


သမ္မာတရားကို နားလည်ခြင်းအားဖြင့်သာ ဘုရားသခင်၏လုပ်ဆောင်ချက်များကို သိနိုင်သည်

ဘုရားသခင်သည် လူသားမျိုးနွယ်အားလုံး၏ ကံကြမ္မာနှင့် စကြဝဠာနှင့် အရာခပ်သိမ်းအပေါ် အချုပ်အခြာအာဏာရှိ၏။ ဘုရားသခင်၏ အချုပ်အခြာအာဏာနှင့် ပတ်သက်၍ မည်သည့်အမှန်တရားကို လူတို့ မြင်ကြသနည်း။ ကမ္ဘာလောကသည် မည်မျှကြီးမားသည်ဖြစ်စေ၊ သို့မဟုတ် စကြဝဠာက မည်မျှ အပြောကျယ်သည်ဖြစ်စေ ကြီးကျယ်ခမ်းနားသော အရာများမှနေ အလွန်သေးငယ်၍ မျက်စိဖြင့် မမြင်နိုင်သော အရာများအထိ အားလုံးအပေါ် အချုပ်အခြာအာဏာဖြင့် ဘုရားသခင် စိုးစံပြီး အရာခပ်သိမ်းအပေါ် စီစဉ်ညွှန်ကြား၏။ လူသား၏ ဆန္ဒများ၊ ရည်မှန်းချက်များ၊ တောင်းဆိုချက်များ၊ သို့မဟုတ် လူသားတိုးတက်ဖွံ့ဖြိုးရန် လိုလားသည့် ဦးတည်ချက်က မည်သည့်အရာဖြစ်စေ၊ ဘုရားသခင်၏ အမြင်အရဆိုလျှင် သူ၏ အချုပ်အခြာအာဏာနှင့် စီစဉ်ညွှန်ကြားမှုများသည် ဤအရာများအားဖြင့် စိုးစဉ်းမျှ ထိခိုက်ခြင်း မရှိပေ။ အရာခပ်သိမ်းကို အချုပ်အခြာအာဏာဖြင့် ဘုရားသခင် စိုးစံပြီး စီစဉ်ညွှန်ကြားရာတွင် အသုံးပြုသည့် စည်းမျဉ်းမှာ အဘယ်နည်း။ ယင်းသည် မည်သည့်အရာအပေါ် အခြေပြုထားသနည်း။ ဤအရာအားလုံးကို လုပ်ဆောင်ရာတွင် ဘုရားသခင်၏ ရည်မှန်းချက်ပန်းတိုင်မှာ အဘယ်နည်း။ ယင်းက မည်သည့်အရာကို ဗဟိုပြုထားသနည်း။ (ဘုရားသခင်၏ စီမံခန့်ခွဲမှု အစီအစဉ်ကို ဗဟိုပြုပါသည်။) ဤအဖြေသည် မှန်၏။ ဘုရားသခင် လုပ်ဆောင်သမျှတိုင်းသည် သူ၏ စီမံခန့်ခွဲမှု အစီအစဉ်ကို ဗဟိုပြုသည်။ ဤစကားများသည် အတော်အတန် စိတ်ကူး၍ပင် မရနိုင်လောက်စရာ ဖြစ်သော်လည်း သာ၍ နက်ရှိုင်းပြီး ဖုံးကွယ်နေသော အဓိပ္ပာယ်တစ်ခု ရှိသည်။ ယင်းအားဖြင့် ငါဆိုလိုသည်မှာ ဘုရားသခင် လုပ်ဆောင်သည့် အမှုတစ်ခုမျှသည် လူ့ဆန္ဒများ၏ စိုးမိုးခြယ်လှယ်မှု ခံရခြင်းမရှိဟူ၍ ဖြစ်သည်။ ဘုရားသခင်၏ အချုပ်အခြာအာဏာနှင့် စီစဉ်ညွှန်ကြားမှုများ၊ နိုင်ငံများ၊ လူများ၊ သို့မဟုတ် လူမျိုးနွယ်အုပ်စုများကို သူ စီစဉ်ညွှန်ကြားသည့် နည်းလမ်း၊ သို့မဟုတ် သတ်မှတ်ထားသည့် ဒေသတွင် ဖြစ်ပျက်ရန် သူ စီစဉ်သည့်အရာများသည် လူ၏ ဆန္ဒများဖြင့် စိုးမိုးခြယ်လှယ်ခြင်း မခံရပေ။ ဘုရားသခင်သည် အချိန်၊ နေရာ၊ ပထဝီအနေအထား၊ သို့မဟုတ် လူတို့အားဖြင့် ကန့်သတ်မခံရပေ။ သူ လုပ်ဆောင်သမျှတိုင်းကို သူ၏ အကြံအစည်အတိုင်း အတိအကျ ဆောင်ရွက်ထားခြင်းဖြစ်ပြီး မည်သည့်လူကမျှ ထိုအရာကို ကဖျက်ကယက်မလုပ်နိုင်၊ သို့မဟုတ် မနှောင့်ယှက်နိုင်ပေ။ သင် လိုလားသည်ဖြစ်စေ၊ မလိုလားသည်ဖြစ်စေ၊ ပြီးလျှင် လူသားမျိုးနွယ်၊ သို့မဟုတ် သီးခြား လူမျိုးနွယ်စုတစ်စု၏ ဓမ္မဓိဋ္ဌာန်မကျသော ဆန္ဒများက မည်သည့်အရာဖြစ်စေ၊ မည်သည့်လူ၊ သို့မဟုတ် အမှုအရာကမျှ ဘုရားသခင် လုပ်ဆောင်ရန် ဆုံးဖြတ်ပြီးဖြစ်သည့်အရာကို နှောင့်ယှက်၊ ဖျက်ဆီးနိုင်စွမ်း၊ သို့မဟုတ် စိုးမိုးခြယ်လှယ်နိုင်စွမ်း မရှိပေ။ ဤအရာမှ မည်သည့်အရာကို သင် သင်ယူရပြီနည်း။ (ဘုရားသခင်၏ ဩဇာအာဏာကို သင်ယူပြီးဖြစ်ပါသည်။) ဤသည်မှာ ဘုရားသခင်၏ ဩဇာအာဏာဖြစ်၏။ လူသားများကို ဘုရားသခင် ပထမဦးဆုံး ဖန်ဆင်းခဲ့ချိန်မှ ၎င်းတို့ တစ်ဆင့်ပြီးတစ်ဆင့် တိုးတက်ခဲ့ချိန်ထိ လူသားမျိုးနွယ်သည် ဘုရားသခင်၏ ရွေးချယ်ထားသော လူများ၊ တစ်ပါးအမျိုးသားများနှင့် ဘုရားသခင်အပေါ် ဆန့်ကျင်လိုသောသူများ အကျုံးဝင်လေသည်။ ဤလူအမျိုးအစားအားလုံးကို လူသားများအဖြစ် ဘုရားသခင်က ရှုမြင်သည်။ သို့သော် ဤလူအမျိုးအစားများကို ဘုရားသခင် ဆက်ဆံပုံတွင် ကွာခြားချက်တစ်ခု ရှိသလော။ ဘုရားသခင်သည် သူ ရွေးချယ်ထားသူများကို အထူးနည်းလမ်းတစ်ခုဖြင့် ဦးဆောင်ပါသလော။ (ဦးဆောင်ပါသည်။) ဘုရားသခင်သည် အခြားသူများကို ဆက်ဆံသည်နှင့် မတူကွဲပြားစွာ သူ၏ ရွေးချယ်ထားသောလူများကို ဆက်ဆံသည်။ သို့ရာတွင် သူ၏ ရွေးချယ်ထားသောလူများအတွင်းတွင် အချို့သည် သူ့နောက်လိုက်ကာ ကျိုးနွံနာခံနိုင်ကြပြီး အချို့မှာ သူ့ကို ပုန်ကန်သကဲ့သို့ အတိုက်အခံလုပ်ကြ၏။ သို့ဆိုလျှင် ဘုရားသခင်သည် ၎င်းတို့ကို အဘယ်သို့ ဆက်ဆံသနည်း။ သူ့အပေါ် ၎င်းတို့၏ သဘောထားကို သူ မည်သို့ ရှုမြင်သနည်း။ (ဘုရားသခင်သည် သူ့ကို ကျိုးနွံနာခံသူတို့အပေါ် သနားကရုဏာရှိပြီး ချစ်ခင်သော်လည်း လူတို့သည် သူ့ကို ပုန်ကန်သည့်အခါ၊ သို့မဟုတ် အတိုက်အခံလုပ်သည့်အခါ ၎င်းတို့အပေါ် သူ၏ ဖြောင့်မတ်သော စိတ်သဘောထားကို ကျရောက်စေပါသည်။) မှန်ပေ၏။ သင်သည် ဘုရားသခင်၏ ရွေးချယ်ထားသော လူများထဲမှတစ်ဦး၊ သို့မဟုတ် သူ၏ နောက်လိုက်များထဲမှ တစ်ဦးဖြစ်သည်ဟု သင် တွေးထင်ပါစေ၊ သို့မဟုတ် ဘုရားအိမ်တော်၏ အလုပ်ကို တစ်နည်းနည်းဖြင့် ပံ့ပိုးပေးပြီးဖြစ်သည်ဟု တွေးထင်ပါစေ ဘုရားသခင်၏ အမြင်အရဆိုလျှင် ဤအပြင်ပန်းအရာများကို သူ မကြည့်ပေ။ ဘုရားသခင်သည် ဖြောင့်မတ်သော စိတ်သဘောထားတစ်ခုရှိပြီး လူတို့အပေါ် သူ၏ ဆက်ဆံမှုတွင် စည်းမျဉ်းနှင့်ညီ၏။ တရားစီရင်ခံရသင့်သူတို့သည် တရားစီရင်ခံရ၏။ အပြစ်ပေးခံရသင့်သူတို့သည် အပြစ်ပေးခံရပြီး ဖျက်ဆီးခံရသင့်သူတို့သည် ဖျက်ဆီးခံရလေသည်။ ဥပမာအားဖြင့် ဂျူးလူမျိုးများက ယုဒပြည်မှ နှင်ထုတ်ခံရပြီး သခင်ယေရှု၏ နိုင်ငံတော် ဧဝံဂေလိတရားကို တစ်ပါးအမျိုးသားများထံ ဖြန့်ဝေခဲ့သည့် အချက်နှင့်ပတ်သက်၍ သင် မည်သို့ သဘောရသနည်း။ လူတို့၏ အယူအဆများနှင့် စိတ်ကူးများအရ၊ ပြီးလျှင် ယုဒအယူဝါဒအရဆိုလျှင် ဂျူးလူမျိုးများသာ ဘုရားသခင်၏ ရွေးချယ်ထားသောလူများ ဖြစ်သည်။ ၎င်းတို့သည် ဘုရားသခင်၏ အဖိုးတန် သားသမီးများဖြစ်ပြီး ဘုရားသခင် အလေးအထားဆုံးသော လူသားများ ဖြစ်သည်။ ၎င်းတို့သည် သူ၏ အသည်းကြော်လေးများ ဖြစ်သည်။ လူတို့ ပြောသည့်အရာအရ ဂျူးလူမျိုးများသည် သူ၏ အချစ်ခင်ဆုံးသော သားသမီးများဖြစ်ပြီး တစ်ဦးတစ်ယောက်သည် မိမိတို့ အချစ်ဆုံး ကလေးကို ဂရုစိုက်ပြီး မည်သည့်နည်းနှင့်မျှ ၎င်းတို့ကို မနာကျင်စေသင့်၊ သို့မဟုတ် မတရားမပြုစေသင့်ဟူ၍ ဖြစ်သည်။ ဂျူးလူမျိုးများက မည်သည့်အရာကို ဆုတောင်းသည်ဖြစ်စေ၊ ဘုရားသခင်က ၎င်းတို့ကို ပေးလိမ့်မည်ဖြစ်ပြီး ၎င်းတို့ တောင်းလျှောက်သည့်အရာ၊ သို့မဟုတ် စိတ်ကူးသည့်အရာထက် ပေးသနားလိမ့်မည်ဟု လူတို့ တွေးထင်ကြသည်။ သို့ရာတွင် ဤသည်မှာ ဘုရားသခင် လုပ်ဆောင်ခဲ့သည့် အရာဖြစ်သလော။ (မဟုတ်ပါ။) သို့ဆိုလျှင် မည်သည့်အရာကို ဘုရားသခင် လုပ်ဆောင်ခဲ့သနည်း။ ဂျူးလူမျိုးများက သခင်ယေရှုကို ကားတိုင်တွင် သံမှိုရိုက်နှက်ခဲ့သောကြောင့် ဘုရားသခင်သည် အလွန် ဒေါသထွက်လာခဲ့ပြီး ယုဒပြည်ကို သိမ်းပိုက်ကာ ဂျူးလူမျိုးများကို မိမိတို့ဇာတိဒေသမှ နှင်ထုတ်ရန် ရောမလူမျိုးများကို စစ်တပ်များစေလွှတ်စေခဲ့သည်။ ယင်းမှာ များစွာသော လူသတ်မှုနှင့် အစုအပြုံလိုက်လူသတ်ခြင်း ဖြစ်အင်တစ်ခု ဖြစ်ခဲ့သည်။ မရေမတွက်နိုင်သည့် လူများ သေဆုံးကာ မြစ်ရေများအလား သွေးချောင်းစီးသွားခဲ့သည်။ ဂျူးလူမျိုးများစွာ ရှင်ကျန်ခဲ့သည့် တစ်ခုတည်းသော နည်းလမ်းမှာ ကမ္ဘာတစ်ဝှမ်းရှိ နိုင်ငံအမျိုးမျိုးဆီသို့ ရှောင်တိမ်းခြင်းအားဖြင့် ဖြစ်သည်။ ဤအချက်များမှ ဘုရားသခင်၏ စိတ်သဘောထား၌ မည်သည့် အနှစ်သာရကို သင်တို့ မြင်သနည်း။ (ဘုရားသခင်၏ ဖြောင့်မတ်သည့် စိတ်သဘောထားက ပုန်ကန်ပြစ်မှားမှုကို သည်းမခံခြင်း ဖြစ်သည်။) ဘုရားသခင်၏ စိတ်သဘောထားအကြောင်း ပြောဆိုခြင်းဖြင့် အစမပြုကြစို့နှင့်၊ ပထမဦးစွာ လူတို့ကို ဥပမာတစ်ခုအဖြစ် အသုံးပြုကြစို့။ တကယ့်ဘဝတွင် တစ်စုံတစ်ဦးသည် မိမိအလွန်ချစ်ရသည့် ကလေးတစ်ဦးရှိပြီး မိမိတို့၏ ပိုင်ဆိုင်မှုနှင့် ရှိသမျှကို ထိုကလေးအား အမွေခံစေလိုပါက မည်သည့်အရာကို ၎င်းတို့ လုပ်ဆောင်ကြလိမ့်မည်နည်း။ တစ်ဖက်တွင် ထိုကလေး ဖြစ်မြောက်အောင်မြင်ပြီး မိမိမိဘများ၏ အရိုက်အရာကို ခံယူနိုင်ရန်အလို့ငှာ သူနှင့်ပတ်သက်၍ ၎င်းတို့က တင်းကျပ်ကြလိမ့်မည် ဖြစ်သည်။ သို့ရာတွင် အရေးအကြီးဆုံးမှာ သူ့ကို ၎င်းတို့ ကာကွယ်ပေးလိမ့်မည်ဖြစ်ပြီး ထိခိုက်နစ်နာမှု၊ သို့မဟုတ် အန္တရာယ်တစ်ခုတလေ ရှိသည့် လမ်းကြောင်းထဲ ရောက်လာခွင့်ပေးမည် မဟုတ်ပေ။ ဤအရာ၏ ရည်ရွယ်ချက်မှာ ကလေးငယ်က အသက်ရှင်ပြီး မိဘများရှိသမျှကို အမွေခံနိုင်ရန်အလို့ငှာ ဖြစ်သည်။ ဤအရာအားလုံးကို လုပ်ဆောင်ရန် မည်သည့်အရာက ၎င်းတို့ကို လှုံ့ဆော်သနည်း။ လူတို့သည် မိမိတို့မချစ်သည့် ကလေးများ၊ သို့မဟုတ် သူစိမ်းများကို အလားတူ ဆက်ဆံကြသလော။ ၎င်းတို့ ထိုနည်းအတိုင်း ပြုမူကြသလော။ (မပြုမူကြပါ။) ၎င်းတို့ အချစ်ဆုံးဖြစ်သော ကလေးအတွက် လူတို့ လုပ်သမျှသည် တစ်ကိုယ်ကောင်းဆန်ခြင်း၊ ခံစားချက်များနှင့် တစ်ကိုယ်ရေ စိတ်ဆန္ဒများက လှုံ့ဆော်သည်မှာ သိသာပေသည်။ ဤအရာများသည် လူ့သဘာဝအနှစ်သာရနှင့် သက်ဆိုင်ပေသည်။ လူတို့၏ ခံစားချက်များနှင့် တစ်ကိုယ်ကောင်းဆန်ခြင်း၌ သမ္မာတရား ရှိသလော။ မျှတမှု ရှိသလော။ (မရှိပါ။) ယင်းမှာ လူသားမျိုးနွယ်က မိမိကိုယ်ကို ပေါ်လွင်စေပုံ ဖြစ်သည်။ သို့ရာတွင် ဘုရားသခင် လုပ်ဆောင်ခဲ့သည့်အရာများကို ကြည့်လော့။ ဘုရားသခင်သည် သူရွေးချယ်ထားသော လူများဖြစ်သည့် ဂျူးလူမျိုးများအား ယုဒပြည်မှ ကမ္ဘာအနှံ့၊ အာရှ၊ ဥရောပ၊ အာဖရိကနှင့် အမေရိကတို့ရှိ တစ်ပါးအမျိုးသားများအားလုံးထံ ဧဝံဂေလိတရား ဖြန့်စေချင်ခဲ့၏။ ထိုဧဝံဂေလိတရားကို ၎င်းတို့ မည်သို့ ဖြန့်ရမည်နည်း။ ဘုရားသခင်သည် ဂျူးလူမျိုးတို့၏ နယ်မြေကို ဝင်ရောက်စီးနင်းကာ သိမ်းပိုက်ခဲ့သော နိုင်ငံရပ်ခြားကျူးကျော်သူများ အသုံးပြုသည့် နည်းလမ်းတစ်ခုကို သုံးကာ ထိုနေရာတွင် နေထိုင်နေသော ဂျူးလူမျိုးများ၊ ကယ်တင်ရှင် ယေရှုအကြောင်း သတင်းဖြန့်ဝေနေသည့်လူများကို အိမ်ယာများ ဆုံးရှုံးသွားပြီး မည်သည့်အခါမျှ ပြန်မလာအောင် မောင်းထုတ်ခဲ့သည်။ ထို့နောက်တွင် ဂျူးလူမျိုးများသည် ၎င်းတို့ အခြေချနေထိုင်ခဲ့ကြသည့် ကမ္ဘာမြေ၏ နေရာအမျိုးမျိုးတွင် ရှင်သန်နေထိုင်ကြပြီး ကယ်တင်ရှင် ယေရှု၏ ဧဝံဂေလိတရားကို ကမ္ဘာလောကရှိ နိုင်ငံတိုင်းနှင့် ဝေးလံခေါင်သီသော နေရာအနှံ့အပြား အားလုံးဆီသို့ တဖြည်းဖြည်း ရောက်ရှိသည်အထိ စတင်ဖြန့်ဝေခဲ့ကြသည်။ ဤအရာက ဘုရားသခင်၏ အမှုတော်သည် အလွန်လက်တွေ့ကျသည်ဆိုသည့် အချက်တစ်ခုကို သက်သေပြု၏။ ဤအရာသည် အဓိကအားဖြင့် မည်သည့်နေရာတွင် သိသာထင်ရှားသနည်း။ ဘုရားသခင်သည် ဣသရေလလူတို့ကို ဤအမျိုးမျိုးသော နိုင်ငံအားလုံးဆီသို့ တွန်းပို့ပြီး သခင်ယေရှု၏ ဧဝံဂေလိတရားကို ဖြန့်စေရန် အလွန်တစ်မျိုးတစ်ဘာသာဖြစ်ပြီး တစ်မူထူးခြားသော နည်းတစ်နည်းကို အသုံးပြုခဲ့သည့်အချက်တွင် သိသာထင်ရှား၏။ သူသာ ဣသရေလလူတို့ကို နိုင်ငံတိုင်းဆီသို့ ပြောင်းပြီး ဧဝံဂေလိ ဖြန့်ကာ ဘုရားသခင်ကို သက်သေခံရန် ဆုံးဖြတ်ချက်ချခွင့်ပေးခဲ့ပါက ၎င်းတို့သည် မိမိတို့ မိသားစုများနှင့် ဘိုးဘွားပိုင် ဇာတိမြေကို မိမိတို့ဘာသာ စွန့်နိုင်ခဲ့မည်မဟုတ်ချေ။ ယင်းမှာ ၎င်းတို့အနေဖြင့် ထွက်သွားပြီး သခင်ယေရှု၏ ဧဝံဂေလိကို ဖြန့်ဝေနိုင်ရန်အလို့ငှာ စတင်နိုင်စေရန် ဘုရားသခင်က ၎င်းတို့ကို ရိုက်ချလိုက်သည့်အလား ဖြစ်သည်။ ဤသည်မှာ ကောင်းကင်နိုင်ငံတော်၏ ဧဝံဂေလိတရားအတွက် ဘုရားသခင် ပေးခဲ့သည့် အဖိုးအခ ဖြစ်သည်။ သူသည် သူရွေးချယ်ထားသော လူတို့အား စစ်ပွဲ၊ လူသတ်ပွဲနှင့် ပြည်နှင်ဒဏ်တို့ဖြင့် တွေ့ကြုံစေခဲ့သည်။ ဂျူးလူမျိုးများသည် နိုင်ငံတိုင်း၌ ဧဝံဂေလိတရား ဖြန့်ဝေရင်း နေအိမ်မရှိဘဲ ကမ္ဘာမြေပေါ် မဖြစ်မနေ လှည့်လည်သွားလာခဲ့ရသည်။ လူတို့၏ အမြင်တွင်၊ ဤနည်းစနစ်များသည် လူတို့အပေါ် အလွန် မစာနာလွန်းရာကျသော်လည်း ဘုရားသခင်၏ အနှစ်သာရကို “လူတို့အပေါ် မစာနာခြင်း” အဖြစ် ဖော်ပြ၍ ရနိုင်သလော။ ယင်းမှာ လူတို့အပေါ် မစာနာခြင်း မဟုတ်သည်နှင့်အမျှ ထိုသို့ဖော်ပြ၍ မရနိုင်သည်မှာ သိသာပေသည်။ ဤသည်မှာ အဘယ့်ကြောင့်ဆိုသော် ဘုရားသခင်၏ စိတ်သဘောထားနှင့် အနှစ်သာရတွင် တစ်ကိုယ်ကောင်းဆန်ခြင်း၊ သို့မဟုတ် လူ့ဇာတိဆိုင်ရာ ခံစားချက်များ မရှိသောကြောင့် ဖြစ်သည်။ လူသားမျိုးနွယ်၏ တိုးတက်မှု နောက်တစ်ဆင့် အောင်မြင်ပြီး ဘုရားသခင်၏ စီမံခန့်ခွဲမှု အစီအစဉ်၏ အဆင့်များနှင့်အညီ အပြည့်အဝ အကောင်အထည်ပေါ်ရန်အလို့ငှာ လူသားမျိုးနွယ်တစ်ရပ်လုံး၏ တိုးတက်မှုအတွက် ဤအရာအားလုံးကို သူလုပ်ဆောင်ခြင်း ဖြစ်သည်။ ထို့ကြောင့် ဤအရာကို ဘုရားသခင် လုပ်ဆောင်ရမည် ဖြစ်သည်။ အခြားနည်းလမ်း မရှိပေ။ ဘုရားအမှုတော်၏ အဆင့်များသည် ဤအခြေအနေထိ တိုးတက်နှင့်ခဲ့ပြီးဖြစ်ကာ သူ၏ လုပ်ရပ်များက မြန်ဆန်ပြီး ကောင်းမွန်သော ရလဒ်များကို ယူဆောင်ပြီးဖြစ်သောကြောင့် ယင်းတို့သည် လုံးဝ သင့်လျော်ပေသည်။ ဘုရားသခင်၏ အနှစ်သာရကို ကြည့်သည့်အခါ ဤအရာကို ဘုရားသခင် တစ်ပါးတည်းသာ လုပ်နိုင်မည်ဖြစ်သည်၊ အခြားမည်သည့် နိုင်ငံ၊ သို့မဟုတ် လူမျိုးနွယ်ကမျှ လုပ်နိုင်မည်မဟုတ်။ ဘုရားသခင်၏ စိတ်သဘောထားသည် ဖြောင့်မတ်၏။ ဂျူးလူမျိုးများအပေါ် ဘုရားသခင်၏ သဘောထားကို ကြည့်ခြင်အားဖြင့် ယနေ့ခေတ် ဘုရားသခင်၏ ရွေးချယ်ထားသောလူများအတွက် ဉာဏ်အလင်းအချို့ကို ရရှိသင့်ပေသည်။ လူကို ဘုရားသခင်က ဖန်ဆင်းခဲ့ပြီး လူသားအတွက် ဘုရားသခင်သည် ချစ်ခြင်းမေတ္တာ၊ အလေးထားမှု၊ သနားကရုဏာနှင့် ချစ်ခင်ကြင်နာခြင်းတို့ရှိသော်လည်း ဘုရားသခင်က လူတို့ကို စေခိုင်းချက်တာဝန်တစ်ခု ပေးသည့်အခါ ဘုရားသခင်၏ အမြင်တွင် လူတို့သည် မည်သည့်အရာ ဖြစ်သနည်း။ ဤအဓိပ္ပာယ်အဆင့်ကို သင်တို့ သဘောပေါက်နိုင်သလော။ လူအချို့က “ဤရှုထောင့်အမြင်မှကြည့်လျှင် လူတို့သည် ဘုရားသခင်၏ အမြင်၌ မည်သည့်တန်ဖိုးမျှ မရှိပါ။ သူတို့သည် အသုံးခံများသာ ဖြစ်သည်။ သင်သည် သူ ပြောသည့်နေရာသို့ သွားပြီး သူ ခိုင်းသည့်အတိုင်းသာ လုပ်သည်”ဟု ဆိုကြသည်။ ဤစကားများသည် မှန်ကန်ပါ၏လော။ မမှန်ချေ။ အပေါ်ယံတွင် ဤအရာက ဟုတ်ပုံရသော်လည်း အမှန်တွင် မဟုတ်ပေ။ လူတို့၏ စကားများကို သုံးပြီးပြောရလျှင် ဘုရားသခင်သည် ပြုမူဆောင်ရွက်သည့်အခါ ထိုမျှစိတ်မဝင်စားပေ။ ဘုရားသခင်သည် လူ၏ အစဉ်အလာ အတွေး၊ သို့မဟုတ် အယူအဆများ မရှိသကဲ့သို့ မည်သည့်အရာဖြင့်မျှ ကန့်သတ်မခံရပေ။ ဘုရားသခင် လုပ်ဆောင်သမျှတိုင်းသည် ချုပ်ချယ်မှုကင်းသည်၊ လွတ်လပ်ကာ ပွင့်ပွင့်လင်းလင်းဖြစ်၍ တရားမျှတသည်။ ရှုထောင့်တစ်ခုမှာ သူသည် အရာရာ ပုံမှန် တိုးတက်ရန်အလို့ငှာ သူ၏ စီမံခန့်ခွဲမှု အစီအစဉ်၏ အဆင့်များအတိုင်း သူ လိုက်နာသည်။ အခြားရှုထောင့်တစ်ခုမှာ ဤအရာကို သူလုပ်ဆောင်ခြင်းသည် အနာဂတ်ရှိ လူတို့အနေဖြင့် သူ၏ စီမံခန့်ခွဲမှု အစီအစဉ်နှင့်အညီ ဘုရားသခင်၏ လက်ထဲတွင် ပုံမှန်တိုးတက်ကာ ရှေ့ဆက်နိုင်ကြစေရန်အလို့ငှာ ဖြစ်သည်။ လူ၏ တိုးတက်မှုသည် ဘုရားသခင်၏ စီမံခန့်ခွဲမှု အစီအစဉ်နှင့် အတွင်းကျကျ ဆက်နွှယ်၏။ ဘုရားသခင်သည် ဤခြေလှမ်းကို လှမ်းရန် သူချစ်သည့် တစ်စုံတစ်ရာကို စွန့်ရသည့်နာကျင်မှုကို သည်းညည်းခံရင်း ဤသို့ မပြုမူပါက လူအတွက် အနည်းငယ်မျှပင် တိုးတက်ရန် ခက်ခဲပေမည်။ ယင်းမှာ ဘုရားသခင်သည် သူ ပြုလုပ်သည့် ရွေးချယ်မှုတိုင်း၊ သူ လှမ်းသည့် ခြေလှမ်းတိုင်းနှင့် သူ၏ စီမံခန့်ခွဲမှု အစီအစဉ်ရှိ အရာရာတိုင်းကို စဉ်းစားပြီးဖြစ်သည်ဟု ငါပြောရသည့် အကြောင်းရင်း ဖြစ်သည်။ ယင်းတွင် သူ၏ အစွမ်းခွန်အား၊ ဩဇာအာဏာနှင့် ဉာဏ်ပညာတို့ ပါဝင်သည်။ လူတို့နားမလည်သော ဘုရားသခင် လုပ်ဆောင်သည့်အရာ အချို့ အမြဲရှိသည်။ ၎င်းတို့ အဘယ်ကြောင့် နားမလည်နိုင်သနည်း။ လူတို့တွင် အယူအဆများ ရှိသောကြောင့် ဖြစ်သည်။ ဤအယူအဆများထဲမှ အချို့သည် စိတ်ကူးများဖြစ်၏။ အချို့မှာ လူ၏ ရိုးရာယဉ်ကျေးမှုနှင့် အတွေး၏ လွှမ်းမိုးခြင်းခံရပြီး အချို့မှာ လူ၏ တစ်ကိုယ်ကောင်းဆန်သော ဆန္ဒများနှင့် ဝေဖန်မှုများ ဖြစ်သည်။ ဤအရာများက ဘုရားသခင်အပေါ် လူ၏ သိနားလည်မှုအပြင် ဘုရားသခင်အပေါ် သူ၏ အမြင်ကိုပါ လွှမ်းမိုးလေသည်။

ယုဒပြည်မှ ဂျူးလူမျိုးများ နှင်ထုတ်ခံရခြင်းနှင့် ပတ်သက်၍ မည်သည့် ကောက်ချက်ကို သင်တို့ ချနိုင်ကြသနည်း။ (ဘုရားသခင်သည် လူသားများကဲ့သို့ တစ်ကိုယ်ကောင်းဆန်သော စိတ်နှလုံး မရှိခြင်း ဖြစ်သည်။ ဘုရားသခင် လုပ်ဆောင်သမျှသည် တရားမျှတပြီး လူသားမျိုးနွယ်အားလုံး၏ တိုးတက်မှုအတွက် ဖြစ်ပါသည်။) သင်တို့ထံ ဤအခြေအနေဖြစ်ပျက်ပြီး လူသတ်ပွဲ၊ သွေးစီးချောင်းများ၊ ပျက်စီးမှုတို့ရှိကာ သေခြင်းက သင်တို့ အိမ်ထောင်အပေါ် အလည်ရောက်ရှိ၍ သင်၏ မိသားစု တစ်စစီပြိုကွဲပါက သင်တို့၏ သိနားလည်မှုသည် မည်သည့်အရာ ဖြစ်မည်နည်း။ (ကျွန်ုပ်တို့၏ လူ့သဘာဝနှင့် စာတန်အားဖြင့် ကျွန်ုပ်တို့ ဖောက်ပြန်ပျက်စီးခြင်း အတိုင်းအတာပေါ် မူတည်၍ ကျွန်ုပ်တို့တွင် အထင်လွဲမှုများ၊ စောဒကတက်ခြင်းနှင့် အဓိပ္ပာယ်ကောက်လွဲမှုများ ရှိကောင်းရှိနိုင်သော်လည်း ယခုတွင် ဘုရားသခင်၏ မိတ်သဟာယမှတစ်ဆင့် ဘုရားသခင် လုပ်ဆောင်သမျှသည် အဓိပ္ပာယ်နှင့် သူ၏ ရည်ရွယ်ချက်များပိုင်ဆိုင်ကြောင်း ကျွန်ုပ်တို့ သဘောပေါက်ပါသည်။ ဆင်းရဲဒုက္ခမည်မျှ ကျွန်ုပ်တို့ တွေ့ကြုံခံစားရသည်ဖြစ်စေ ဘုရားသခင်၏ စီစဉ်ညွှန်ကြားမှုအားလုံးကို ကျွန်ုပ်တို့ လိုလိုလားလား ကျိုးနွံနာခံပြီး ဘုရားသခင်၏ နောက်ဆုံးသော ကာလ အမှုတော်ကို ဝေမျှကာ သက်သေခံလျက် သူနှင့်အတူ အစွမ်းကုန် ပူးပေါင်းဆောင်ရွက်သင့်ပါသည်။) ဤအချက်များကို ရင်ဆိုင်ရာတွင် လူသည် ရွေးချယ်မှုတစ်ခု ရှိပါသလော။ ဘုရားသခင်က လုပ်ဆောင်ရန် ဆုံးဖြတ်သည့်အရာကို လူက ရွေးချယ်ပိုင်ခွင့်မရှိပေ။ ဤစကားများကို ကြားပြီးနောက်တွင် ဘုရားသခင်သည် ချစ်ခြင်းမေတ္တာဖြစ်ကြောင်း လူတို့ ခံစားရသေးသလော။ ၎င်းတို့ စိတ်ပျက်အားလျော့လာကြပြီး “ဤအချက်များနှင့် ပတ်သက်၍ လူတို့တွင် ရွေးချယ်ပိုင်ခွင့်မရှိပါက ဘုရားသခင်၏ စီမံခန့်ခွဲမှု အစီအစဉ်၏ လုပ်ဆောင်ချက်တွင် လူသည် မည်သည့်အခန်းကဏ္ဍ၌ အတိအကျ ပါဝင်ပါသနည်း”ဟု ဆိုကြသည်။ သင်တို့ သိကြသလော။ (ကျွန်ုပ်တို့သည် ဖန်ဆင်းခံများ ဖြစ်ကြပါသည်။) သင်တို့သည် အဖန်ဆင်းခံများသာ မဟုတ်ပေ။ အဖြည့်ခံများအဖြစ် ပြုမူဆောင်ရွက်ကြ၏။ သင်တို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို ခံရသည့်သူများဖြစ်ရုံသာမက သူ၏ ကယ်တင်ခြင်း ခံရသည့်သူများလည်း ဖြစ်၏။ ယင်းမှာ သင်တို့ ပါဝင်ဆောင်ရွက်သည့် အခန်းကဏ္ဍဖြစ်သည်။ ဖန်ဆင်းခံများအနေဖြင့် သင်တို့၏ လုပ်ငန်းဆောင်တာမှာ အဘယ်နည်း။ ဤသည်မှာ လူတစ်ဦး၏ လက်တွေ့လုပ်ဆောင်မှု၊ တာဝန်တို့နှင့် ဆက်နွှယ်ပေသည်။ သင်သည် ဖန်ဆင်းခံတစ်ဦးဖြစ်ပြီး ဘုရားသခင်က သင့်ကို တေးသီချင်းနှင့်ဆိုင်သည့် ဆုကျေးဇူးပေးကာ ဘုရားအိမ်တော်က သင် သီချင်းဆိုဖို့အတွက် စီစဉ်ပါက ကောင်းစွာ သီဆိုရမည်ဖြစ်သည်။ သင်သည် ဧဝံဂေလိတရားဟောခြင်း ဆုကျေးဇူးရှိပြီး ဘုရားအိမ်တော်က ဧဝံဂေလိ တရားဟောရန် သင့်အတွက် စီစဉ်ပေးပါက သင်သည် ယင်းကို ကောင်းစွာ လုပ်ဆောင်သင့်ပေသည်။ ဘုရားသခင်၏ ရွေးချယ်ထားသောလူတို့က သင့်ကို ခေါင်းဆောင်အဖြစ် ရွေးကောက်တင်မြှောက်သည့်အခါ သင့်အနေဖြင့် ခေါင်းဆောင်မှုနှင့်ဆိုင်သည့် တာဝန်ပေးစေခိုင်းချက်ကို ယူသင့်ပြီး ဘုရားနှုတ်ကပတ်တော်များကို စားသောက်ရန်၊ သမ္မာတရားနှင့် ပတ်သက်၍ မိတ်သဟာယပြုရန်နှင့် စစ်မှန်မှုထဲသို့ ဝင်ရောက်ရန် ဘုရားသခင်၏ ရွေးချယ်ထားသောလူတို့ကို ဦးဆောင်သင့်သည်။ ထိုသို့လုပ်ဆောင်ရာတွင် သင်၏ တာဝန်ကို ကောင်းစွာ သင် ဆောင်ရွက်ပြီးဖြစ်လိမ့်မည်။ လူကို ဘုရားသခင် ပေးသည့် တာဝန်ပေးစေခိုင်းချက်သည် အလွန့်အလွန် အရေးကြီးပြီး အဓိပ္ပာယ်ရှိ၏။ ထို့ကြောင့် ဤစေခိုင်းချက်တာဝန်ကို သင် မည်သို့ ယူပြီး မိမိလုပ်ငန်းဆောင်တာကို ဖြည့်ဆည်းသင့်သနည်း။ ဤသည်မှာ သင် ရင်ဆိုင်သည့် အကြီးမားဆုံး ပြဿနာများထဲမှ တစ်ခုဖြစ်ပြီး ရွေးချယ်မှုတစ်ခု သင် ပြုလုပ်ရမည်။ ယင်းမှာ သမ္မာတရားကို သင် ရရှိနိုင်ပြီး ဘုရားသခင်၏ စုံလင်စေခြင်းခံရနိုင်ခြင်း ရှိမရှိဆိုသည်ကို ဆုံးဖြတ်သည့် အရေးပါသော အခိုက်အတန့်တစ်ခု ဖြစ်သည်ဟု ဆို၍ရနိုင်ပေသည်။ သင်၏ ကိုယ်ပိုင် အလိုဆန္ဒကို သင်မှီခိုခြင်းဖြင့် ဆောင်ရွက်ကာ မအပ်မရာအမှုမျိုးစုံကို သင်ကျူးလွန်မိပါက ဘုရားသခင်၏ စေခိုင်းချက်တာဝန်ကို သင်ဖြည့်ဆည်းလိမ့်မည် မဟုတ်သည်သာမက ဘုရားအိမ်တော်၏ အလုပ်ကိုလည်း နှောင့်ယှက်မိလိမ့်မည်။ သို့ဖြစ်၍ ပေါလု အပြစ်ပေးခံခဲ့ရသကဲ့သို့ သင်အပြစ်ပေးခံရဖို့ လိုအပ်လိမ့်မည်။ တစ်စုံတစ်ခုကို လုပ်ဆောင်ရန် ဘုရားသခင်က သင့်ကို ပြောသည့်အခါ သင်၏ လုပ်ငန်းဆောင်တာမှာ အဘယ်နည်း။ ထိုတာဝန်ကို ကောင်းစွာလုပ်ပြီး အမှားမလုပ်မိရန် ဖြစ်သည်။ ထိုသို့ လုပ်ဆောင်ရာတွင် သင်သည် အစေခံမှုကို ကောင်းစွာ ပေးနေခြင်း ဖြစ်သည်။ မည်သည့် အစေခံမှုကို ပေးရန် ဘုရားသခင်က သင့်ကို ပြောသည်ဖြစ်စေ သင်ကောင်းမွန်စွာ ကျိုးကျိုးနွံနွံ လုပ်ဆောင်ရမည်။ ထိုသို့လုပ်ဆောင်ရာတွင် သင်သည် နားထောင်ပြီး ကျိုးနွံနာခံသောလူတစ်ဦး ဖြစ်သည်။ အစေခံမှုကို နာခံစွာ သင်မပေးသကဲ့သို့ ကိုယ်ရေးကိုယ်တာ ရည်ရွယ်ချက်များ အစဉ်ထားရှိပြီး ရှင်ဘုရင်တစ်ပါးကဲ့သို့ အမြဲ အုပ်စိုးလိုပါက သင်သည် စာတန်တစ်ဦးနှင့် အန္တိခရစ်တစ်ဦး ဖြစ်ကာ အပြစ်ပေးခံရမည်။ လူအချို့သည် သမ္မာတရားကို နားမလည်၊ သို့မဟုတ် မလိုက်စားကြချေ။ မိမိတို့၏ အလုပ်ကိုသာ အားထုတ်ကြ၏။ သို့ဆိုလျှင် အဖန်ဆင်းခံတစ်ဦးအဖြစ် ၎င်းတို့၏ လုပ်ငန်းဆောင်တာမှာ မည်သည့်အရာနည်း။ အားသွန်ခွန်စိုက်လုပ်ပြီး အလုပ်လုပ်ပေးရန်သာ ဖြစ်သည်။ ထို့နောက် ပေါင်းရုံးသုံးသပ်ရလျှင် ဘုရားသခင်၏ အမြင်၌ အဖန်ဆင်းခံများက ဆောင်ရွက်သင့်သည့် တိကျသော တာဝန်များက မည်သည့်အရာဖြစ်ပြီး ၎င်းတို့ မည်သည့် လူသားပုံသဏ္ဌာန်ကို အသက်ရှင်နေထိုင်သင့်သနည်း။ ဤသည်မှာ သင်၏ လက်တွေ့လုပ်ဆောင်မှုနှင့် သက်ဆိုင်သည်။ လူ၏ အယူအဆများနှင့် စိတ်ကူးများအရ ဘုရားသခင်သည် သူ၏အမြင်၌ ဖန်ဆင်းခံများကို အလေးထားသည်၊ မြတ်နိုးသည်၊ ကွယ်ကာသည်၊ ကြည့်ရှုစောင့်ရှောက်ပြီး ကျေးဇူးတော်ကို ပေးသနားသည်။ ထို့နောက် ၎င်းတို့ကို ဆုံးမပဲ့ပြင်ပြီး ပြုပြင်သည်၊ ၎င်းတို့ကို မိမိစိတ်နှလုံးဖြင့် ချစ်ပြီး ၎င်းတို့သည် သူ၏လက်ထဲတွင် ရှိသည်။ နောက်ဆုံးတွင် ဘုရားသခင်သည် ၎င်းတို့ကို စုံလင်စေရန်၊ ၎င်းတို့ကို အသေအချာ လုံခြုံဘေးကင်းစေပြီး ၎င်းတို့ စုံလင်စေခြင်း ခံရသည်အထိ ၎င်းတို့ထံ မည်သည့်အရာမျှ မဖြစ်ပျက်ရန် သေချာစေဖို့ မြဲမြံသော ကြံရွယ်ချက်ရှိလေသည်။ ၎င်းတို့အဖို့ ဤသည်မှာ ဘုရားသခင်၏ အမြင်တွင် အဖန်ဆင်းခံများ ဖြစ်သည့်အရာ ဖြစ်သည်။ ဤအရာကို လူတို့ တွေ့ကြုံသည့်အခါ ၎င်းတို့က “ဘုရားသခင်သည် ထူးထူးကဲကဲ ချစ်ဖွယ်ကောင်းသည်။ ကျွန်ုပ်တို့ ဘုရားသခင် ကြီးမြတ်လိုက်လေခြင်း။ သူသည် ကျွန်ုပ်တို့၏ ချစ်ခြင်းမေတ္တာနှင့် ထိုက်တန်သည်။ ဘုရားသခင်သည် သနားကရုဏာရှိပြီး ချစ်ခင်ဖွယ်ရာဖြစ်သည်။ ဘုရားသခင်သည် အံ့ဩဖွယ်ဖြစ်သည်”ဟု တွေးထင်ကြသည်။ သို့ရာတွင် ဤအရာကို အမှန်တရားများနှင့် သင် ယှဉ်ကြည့်သည့်အခါ ဤသည်တို့မှာ အဖန်ဆင်းခံများကို ဘုရားသခင် ဆက်ဆံသည့် တစ်ခုတည်းသော နည်းလမ်းများ ဖြစ်သလော။ (မဟုတ်ပါ။) သို့ဆိုလျှင် လူတို့ကို ဘုရားသခင် မည်သို့ ဆက်ဆံသနည်း။ လူနှင့်သက်ဆိုင်သည့် သူ၏ ဆက်ဆံမှုအပေါ် ဘုရားသခင် ခံယူသည့် သဘောထားနှင့် ပတ်သက်၍ လူတို့သည် အခြားမည်သည့် အယူအဆများနှင့် စိတ်ကူးများ ရှိကြသနည်း။ လူတို့ လက်မခံနိုင်သည့်အရာ တစ်ခုတလေ ရှိသလော။ ယင်းမှာ ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများ၊ စစ်ဆေးမှု၊ ပြုပြင်ခြင်း၊ ပဲ့ပြင်ဆုံးမခြင်းနှင့် ခံစားခွင့်ပိတ်ပင်ခြင်း ဖြစ်သည်မှာ ဧကန်မုချဖြစ်ပေသည်။ မည်သည့်လူစားမျိုးများသည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်မခံနိုင်သူများ ဖြစ်သနည်း။ ၎င်းတို့မှာ သမ္မာတရားကို လက်မခံသူများဖြစ်ကြောင်း သင် ဆိုနိုင်ပြီး သမ္မာတရားကို လက်မခံသူများမှာ မယုံကြည်သူများဖြစ်ကြောင်း သင် ဧကန်မုချ ဆိုနိုင်ပေသည်။ လူတစ်ဦးသည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်မခံနိုင်ပါက ယင်းမှာ ဘုရားသခင်၏ အမှုတော်ကို ၎င်းတို့ လက်မခံနိုင်ခြင်း သဘောသက်ရောက်ပေသည်။ ဤပြဿနာ၏ သဘောသဘာဝမှာ အဘယ်နည်း။ ၎င်းတို့က သမ္မာတရားကို လက်မခံသကဲ့သို့ ဘုရားသခင်၏ အမှုတော်ကို ငြင်းပယ်ကြခြင်း ဖြစ်သည်။ ဤသို့သော လူများသည် ကပ်ဘေးနှင့် အပြစ်ဒဏ်ဖြင့်သာ တွေ့ကြုံရလိမ့်မည်။ သင်သည် မည်သည့်လူစားမျိုးဖြစ်ပါစေ ဘုရားသခင်ကို ယုံကြည်သော်လည်း သမ္မာတရားကို လက်မခံပါက သင်ကယ်တင်မခံရနိုင်ပေ။ လူတစ်ဦးသည် ဘုရားသခင်ကို စတင်ယုံကြည်ပြီးနောက်တွင် ဘုရားသခင်က ၎င်းတို့ကို ထုတ်ဖော်ဖို့ မည်သည့် အခြေအနေဖြင့် ဝိုင်းရံစေသည်ဖြစ်စေ ထုတ်ဖော်ခံရသည့် ဖြစ်စဉ်အတောအတွင်းတွင် ဘုရားသခင်၏ ကောင်းချီးများ၊ ကျေးဇူးတော်၊ ဂရုစိုက်ခြင်း၊ သို့မဟုတ် ကွယ်ကာမှုတို့ကို ၎င်းတို့ မြင်နိုင်သလော။ (မမြင်နိုင်ပါ။) အပေါ်ယံအားဖြင့် ၎င်းတို့ မမြင်နိုင်သော်လည်း စမ်းသပ်မှုများနှင့် စစ်ဆေးမှုကို ၎င်းတို့ ဖြတ်သန်းပြီးနောက်တွင် ထိုအရာကို ၎င်းတို့ မြင်နိုင်လိမ့်မည်လော။ ၎င်းတို့ သေချာပေါက် မြင်နိုင်လိမ့်မည်။ ထို့ကြောင့် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံပြီးနောက်တွင် သူ၏ ကွယ်ကာမှုနှင့် ကောင်းချီးများကို မြင်နိုင်ကြသည့် လူများစွာ ရှိသည်။ သို့ရာတွင် သမ္မာတရားကို မချစ်သောလူများသည် ဤအရာများကို လုံးဝ မမြင်နိုင်ကြချေ။ ၎င်းတို့သည် မိမိတို့ကိုယ်ပိုင် အယူအဆများနှင့် စိတ်ကူးများကို ဖက်တွယ်ကြဆဲဖြစ်ကာ ဘုရားသခင်အပေါ် မုန်းတီးမှုနှင့် ပုန်ကန်မှုအပြည့်ရှိကြသည်။ ဤသည်တို့မှာ မယုံကြည်သူများ၊ ဆိုးယုတ်သောသူများနှင့် အန္တိခရစ်များဖြစ်ကြသည့် လူစားမျိုးများ ဖြစ်သည်။ ၎င်းတို့ လုပ်သမျှသည် မလုပ်ဆောင်ရမည့်အရာနှင့်ဆိုင်သည့် စံနမူနာတစ်ခု ဖြစ်သည်။ ပေါလုသည် စံနမူနာတစ်ခု ဖြစ်သည်။ ပေါလုကို ကြည့်သည့်အခါ လူတို့သည် မည်သည့်အရာကို မြင်ကြသနည်း။ (ပေါလုသည် အန္တိခရစ်လမ်းကြောင်းပေါ်တွင် ရှိပြီး သူ၏ ဇာတ်ကြောင်းသည် ကျွန်ုပ်တို့အတွက် သတိပေးချက်တစ်ခုအဖြစ် အသုံးတော်ခံပါသည်။) ပေါလုသည် သမ္မာတရားကို မလိုက်စားခဲ့ပေ။ သူသည် သူ၏ ဇာတိပကတိအတွက် အနာဂတ်နှင့် ခရီးပန်းတိုင်တစ်ခု ရှာသောကြောင့်သာ ဘုရားသခင်ကို ယုံကြည်ခဲ့ခြင်း ဖြစ်သည်။ သူသည် ဆုလာဘ်နှင့် သရဖူများရရှိရန်သာ ကြိုးစားခဲ့သည်။ ဘုရားသခင်က သူ့ကို နှုတ်ကပတ်တော်များစွာ ပြောခဲ့သည်၊ များစွာ ဆုံးမပဲ့ပြင်၊ ဉာဏ်အလင်းပေးကာ အလင်းပြခဲ့သည့်တိုင် ဘုရားသခင်ကို သူ ကျိုးနွံနာခံခဲ့ခြင်းမရှိ သို့မဟုတ် သမ္မာတရားကို လက်မခံခဲ့ပေ။ သူသည် ဘုရားသခင်ကို အမြဲ ပုန်ကန်ခဲ့သကဲ့သို့ အတိုက်အခံလုပ်ခဲ့ကာ အဆုံးတွင် သူသည် အန္တိခရစ်တစ်ဦးဖြစ်လာပြီး ရှုတ်ချကာ အပြစ်ပေးခြင်းခံခဲ့ရသည်။ ပေါလုသည် မလုပ်ဆောင်ရမည့်အရာ၏ စံနမူနာအဖြစ် အသုံးတော်ခံ၏။ သမားရိုးကျ အန္တိခရစ်တစ်ဦးအဖြစ် ပေါလု၏ စံနမူနာကို ဆန်းစစ်ခြင်းအားဖြင့် ပေါလုသည် ဘုရားသခင်ကို အတိုက်အခံလုပ်သည့် လမ်းကြောင်းနှင့် ပျက်စီးခြင်း လမ်းကြောင်းပေါ်တွင် ရှိခဲ့ကြောင်း လူတို့ မြင်နိုင်သည်။ များစွာတို့သည် ဤအရာမှ သင်ယူကြပြီးဖြစ်ကာ အကျိုးကျေးဇူးခံစားရပြီး ဖြစ်သည်။ ၎င်းတို့သည် သမ္မာတရား လိုက်စားခြင်း လမ်းကြောင်းပေါ်နှင့် ယုံကြည်သူတစ်ဦး၏ မှန်ကန်သည့် လမ်းကြောင်းပေါ် ခြေလှမ်းကြပြီး ဖြစ်သည်။ သမ္မာတရားကို လက်ခံနိုင်သူနှင့် ပေါလု၏ သင်ခန်းစာမှ အကျိုးကျေးဇူးခံစားရပြီးသူများအတွက် ဘုရားသခင်၏ ရည်ရွယ်ချက်မှာ အဘယ်နည်း။ (ကယ်တင်ခြင်းနှင့် ချစ်ခြင်းမေတ္တာဖြစ်သည်။) သို့ဆိုလျှင် ပေါလုအပေါ် ဘုရားသခင်၏ ဖော်ထုတ်ခြင်း၊ တရားစီရင်ခြင်းနှင့် ရှုတ်ချခြင်းတို့မှ ဘုရားသခင်၏ စိတ်သဘောထားနှင့်ဆိုင်သည့် မည်သည့်သွင်ပြင်လက္ခဏာကို လူတို့ မြင်နိုင်သနည်း။ (သူ၏ ဖြောင့်မတ်သော စိတ်သဘောထား ဖြစ်သည်။) သို့ဆိုလျှင် ဘုရားသခင်၏ အမြင်တွင် ပေါလုသည် ဖန်ဆင်းခံတစ်ဦးအနေဖြင့် မည်သည့်အရာ ဖြစ်လာခဲ့ပြီနည်း။ သူသည် ဝန်ဆောင်မှုပေးသည့်အရာ ဖြစ်လာခဲ့ပေပြီ။ အကျိုးကျေးဇူးခံစားရသူတို့ရော၊ ထုတ်ဖော်ခံရသူတို့ပါ လူအားလုံးတို့သည်အဖန်ဆင်းခံများသာ ဖြစ်ကြသည်။ သို့ရာတွင် ဘုရားသခင်သည် ဤလူနှစ်မျိုးနှစ်စားကို လုံးဝ မတူကွဲပြားစွာ ဆက်ဆံလေသည်။ အမှန်တွင် ဘုရားသခင်၏ အမြင်၌ ဤလူနှစ်မျိုးလုံးသည် ပုရွတ်ဆိတ်နှင့် လောက်များလောက် တန်ဖိုးမဲ့ကြသော်လည်း ဘုရားသခင်သည် တစ်ဦးနှင့်တစ်ဦး မတူကွဲပြားစွာ ဆက်ဆံသည်။ ဤသည်မှာ ဘုရားသခင်၏ ဖြောင့်မတ်သည့် စိတ်သဘောထားဖြစ်၏။ ဤလူနှစ်မျိုးနှစ်စားအပေါ် ဘုရားသခင်၏ မတူကွဲပြားသော သဘောထားသည် မည်သည့်အရာအပေါ် အခြေပြုထားသနည်း။ (၎င်းတို့ လိုက်လျှောက်သည့် လမ်းကြောင်းအပေါ် အခြေပြုထားပါသည်။) ယင်းမှာ လူတစ်ဦး၏ သရုပ်သကန်များ၊ ၎င်းတို့၏ အနှစ်သာရ၊ သမ္မာတရားအပေါ် ၎င်းတို့၏သဘောထားနှင့် လူတစ်ဦး လျှောက်လှမ်းသည့် လမ်းကြောင်းတို့ပေါ်တွင် အခြေပြုထားပေသည်။ အပြင်ပန်းတွင် လူတို့အပေါ် ဘုရားသခင်က အလေးမထားသည့်အလား၊ သူသည် စာနာစိတ်ကင်းမဲ့ပြီး သူ၏ လုပ်ရပ်များက ရက်စက်သည့်အလား ထင်ရ၏။ လူ၏ အယူအဆများနှင့် စိတ်ကူးများအရ လူတို့က “ဘုရားသခင်သည် ပေါလုကို ထိုသို့မဆက်ဆံသင့်ပါ။ ပေါလုသည် များစွာ လုပ်ဆောင်ခဲ့ပြီး အလွန်များစွာ ဆင်းရဲဒုက္ခခံခဲ့လေပြီ။ ထို့အပြင် သူသည် ဘုရားသခင်ကို သစ္စာစောင့်သိပြီး ဆက်ကပ်သည်။ အဘယ်ကြောင့် ဘုရားသခင်က သူ့ကို ထိုသို့ ဆက်ဆံသနည်း”ဟု တွေးထင်ကြသည်။ လူတို့သည် ဤအရာကို ပြောဆိုသည်မှာ မှန်ကန်ပါသလော။ သမ္မာတရားနှင့် ကိုက်ညီပါသလော။ မည်သည့် နည်းလမ်းဖြင့် ပေါလုသည် ဘုရားသခင်ကို အလွန် သစ္စာစောင့်သိ၊ ဆက်ကပ်ပါသနည်း။ ၎င်းတို့သည် အမှန်တရားကို မလိမ့်တပတ်လုပ်နေကြခြင်း မဟုတ်လော။ ပေါလုသည် မိမိအတွက် ကောင်းချီးများ ရရှိရန် သစ္စာစောင့်သိကာ ဆက်ကပ်ခဲ့ပေသည်။ ယင်းသည် ဘုရားသခင်ကို သစ္စာစောင့်သိခြင်းနှင့် ဆက်ကပ်ခြင်း ဖြစ်သလော။ လူတို့သည် သမ္မာတရားကို နားမလည်သည့်အခါ၊ ပြဿနာ၏ အနှစ်သာရကို ရှင်းလင်းစွာ မမြင်နိုင်သကဲ့သို့ မိမိတို့၏ခံစားချက်များအပေါ် အခြေခံ၍ ကြောင်းကျိုးမမြင်ဘဲ စကားပြောဆိုသည့်အခါ ၎င်းတို့သည် ဘုရားသခင်ကို ပုန်ကန်ပြီး အတိုက်အခံလုပ်နေခြင်း မဟုတ်လော။ လူတိုင်းက ပေါလုကို ကြည်ညိုကြသည်မှာ မထူးဆန်းပေ။ စာတန်နှင့် သက်ဆိုင်သူတို့သည် စာတန်ကို ကြည်ညိုကြပြီး မိမိတို့၏ခံစားချက်များကို အခြေခံ၍ စာတန်အတွက်ပင် စကားပြောကြသည်။ ဤအရာက လူတို့သည် စာတန်နှင့် သီးခြားဖြစ်ပုံရနိုင်သော်လည်း ဆက်နွှယ်မှုရှိနေဆဲဖြစ်သည်ကို ဆိုလိုပေသည်။ အမှန်တွင် စာတန်အတွက် လူတို့ စကားပြောသည့်အခါ မိမိတို့အတွက်လည်း စကားပြောနေကြခြင်း ဖြစ်သည်။ လူတို့သည် ပေါလုနှင့်တူကြပြီး သူကဲ့သို့ တစ်လမ်းတည်းပေါ်တွင် ရှိကြသောကြောင့် သူ့ကို စာနာကြပေသည်။ လူ၏ ဘဝပေးအသိအရ ဘုရားသခင်သည် ပေါလုကို ထိုသို့ မဆက်ဆံသင့်ပေ။ သို့သော် ဘုရားသခင် လုပ်ခဲ့သည့်အရာသည် လူ၏ ဘဝပေးအသိနှင့် ဆန့်ကျင်ဘက် အတိအကျဖြစ်ခဲ့သည်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားဖြစ်ပြီး သမ္မာတရား ဖြစ်သည်။ လူတစ်ဦးသည် လူ၏ ဘဝပေးအသိနှင့်အညီ စကားပြောဆိုပါက ၎င်းတို့က “ပေါလုသည် များစွာ စွမ်းဆောင်ရရှိခြင်း မရှိခဲ့လျှင်ပင် သူသည် ဆင်းရဲဒုက္ခများစွာကို ကြံ့ကြံ့ခံခဲ့ဆဲဖြစ်ပြီး ဆင်းရဲဒုက္ခမဟုတ်လျှင် ပင်ပန်းနွမ်းနယ်မှုကို သူ ကြံ့ကြံ့ခံခဲ့သည်။ သူဆင်းရဲဒုက္ခခံခဲ့သည့် နှစ်အရေအတွက်ကြောင့်ပင် သူသည် အသက်ရှင်သန်ခွင့် ပေးခြင်း ခံရသင့်သည်။ သူသည် အလုပ်လုပ်ပေးသူတစ်ဦး ဖြစ်လျှင်ပင် အဆင်ပြေမည်။ အပြစ်ပေးမခံရသင့်၊ သို့မဟုတ် ငရဲသို့ အပို့မခံရသင့်ပါ”ဟု ဆိုကောင်းဆိုနိုင်သည်။ ဤသည်မှာ လူ၏ ဘဝပေးအသိနှင့် ခံစားချက်များ ဖြစ်သည်။ သမ္မာတရား မဟုတ်ပေ။ ဘုရားသခင်၏ ချစ်ခင်နှစ်လိုဖွယ်အကောင်းဆုံး သွင်ပြင်လက္ခဏာမှာ အဘယ်နည်း။ သူသည် လူ၏ ဘဝပေးအသိ မရှိခြင်း ဖြစ်သည်။ သူလုပ်သမျှတိုင်းသည် သမ္မာတရား၊ သူ၏ အနှစ်သာရတို့နှင့် အညီဖြစ်သည်။ သူသည် ဖြောင့်မတ်သော စိတ်သဘောထားကို ထုတ်ဖော်ပြသ၏။ ဘုရားသခင်သည် သင်၏ ဓမ္မဓိဋ္ဌာန်ကျသော ဆန္ဒများကို အလေးမထားသကဲ့သို့ သင် လုပ်ဆောင်ပြီးသည့်အရာ၏ ဓမ္မဓိဋ္ဌာန်ကျသော အချက်များကိုလည်း အလေးမထားပေ။ ဘုရားသခင်သည် သင်လုပ်ဆောင်သည့်အရာ၊ သင် ထုတ်ဖော်ပြသည့်အရာနှင့် သင်လျှောက်လှမ်းသည့် လမ်းကြောင်းပေါ် အခြေခံ၍ သင် မည်သည့်လူစားမျိုးဖြစ်သည်ကို ဆုံးဖြတ်ပြီး သတ်မှတ်ကာ သင့်အပေါ် အသင့်လျော်ဆုံးသော သဘောထားကို ခံယူလေသည်။ ဤသည်မှာ ပေါလု၏ အဆုံးသတ် ရောက်လာပုံ ဖြစ်သည်။ ပေါလု၏ ကိစ္စရပ်ကို ကြည့်သည့်အခါ ဘုရားသခင်သည် ချစ်ခြင်းမေတ္တာ မရှိသည့်အလား ထင်ရသည်။ ပေတရုနှင့် ပေါလုတို့ နှစ်ဦးလုံးသည် ဖန်ဆင်းခံများ ဖြစ်ကြသော်လည်း ဘုရားသခင်က ပေတရုကို အသိအမှတ်ပြုကာ ကောင်းချီးပေးစဉ်တွင် သူသည် ပေါလုကို ဖော်ထုတ်၊ စိတ်ဖြာလေ့လာ၊ တရားစီရင်ပြီး ရှုတ်ချခဲ့သည်။ ပေါလု၏ အဆုံးသတ်ကို ဘုရားသခင် ဆုံးဖြတ်သည့် နည်းလမ်းတွင် သူ၏ ချစ်ခြင်းမေတ္တာကို သင် မမြင်နိုင်ပေ။ ထို့ကြောင့် ပေါလုထံ ဖြစ်ပျက်သည့်အရာကို အခြေခံ၍ ဘုရားသခင်သည် ချစ်ခြင်းမရှိပါဟု သင် ဆိုနိုင်မည်လော။ မဆိုနိုင်ပေ။ အဘယ်ကြောင့်ဆိုသော် အကြိမ်များစွာ ဘုရားသခင်က သူ့ကို ဆုံးမပဲ့ပြင်ခဲ့ကာ နောင်တရရန် အခွင့်အရေးများစွာ ပေးလျက် အလင်းပေးခဲ့သော်လည်း ပေါလုသည် ခေါင်းမာစွာ ငြင်းပယ်ပြီး ဘုရားသခင်ကို အတိုက်အခံလုပ်သည့် လမ်းကြောင်းကို လျှောက်ခဲ့သောကြောင့် ဖြစ်သည်။ ထို့ကြောင့် အဆုံးတွင် ဘုရားသခင်သည် သူ့ကို ရှုတ်ချကာ အပြစ်ပေးခဲ့သည်။ ဤကိစ္စကို အပေါ်ယံအားဖြင့် ကြည့်သည့်အခါ ဘုရားသခင်၏ အမှုတော်နှင့် ကယ်တင်ခြင်းတွင် လူတို့သည် ရွေးချယ်စရာမရှိသည့်အလား ထင်ရသည်။ လူတို့၏ ရွေးချယ်မှုများတွင် ဘုရားသခင်က ကြားဝင်နှောင့်ယှက်ခြင်း မရှိသော်လည်း လူတစ်ဦးသည် ကောင်းချီးများရှာဖွေသည့် လမ်းကြောင်းကို ရွေးချယ်ပါက ဘုရားသခင်သည် ၎င်းတို့ကို ရှုတ်ချပြီး အပြစ်ပေးလိမ့်မည်။ ယင်းမှာ ဘုရားသခင်က လူတို့အား မိမိတို့ကိုယ်ပိုင် လမ်းကြောင်းကို ရွေးချယ်ခွင့်မပေးဘဲ၊ သမ္မာတရား လိုက်စားခြင်း လမ်းကြောင်းကိုသာ ၎င်းတို့အား ရွေးချယ်ခွင့်ပေးသည်ဟုလည်းကောင်း၊ လူတစ်ဦး တရားစီရင်ခံရခြင်း၊ သန့်စင်ခံရခြင်း၊ သို့မဟုတ် စုံလင်ခံရခြင်း ရှိမရှိမှာ ဘုရားသခင် သဘောအတိုင်းသာ ဖြစ်သည်ဟုလည်းကောင်း ထင်ရသည်။ ဘုရားသခင်၏ အမှုတော်ကို ဤသို့မြင်ခြင်းနှင့် ဘုရားသခင်ကို ဤသို့ တံဆိပ်တပ်ခြင်းသည် အဓိပ္ပာယ်မရှိသော အမှားတစ်ခုနှင့် လုံးဝ ရယ်ဖွယ်ရာဖြစ်သည် မဟုတ်လော။ ဘုရားသခင်၏ စိတ်သဘောထားသည် ဖြောင့်မတ်ပြီး သန့်ရှင်းသည်ကို လူက လုံးဝ သတိမပြုမိပေ။ ၎င်းသည် မိမိကိုယ်ပိုင်လမ်းကြောင်း၊ ဘုရားသခင်ကို အတိုက်အခံလုပ်သည့် လမ်းကြောင်းအား လျှောက်ရန် အမြဲ ရွေးချယ်သော်လည်း ဘုရားသခင်၏ တရားစီရင်ခြင်း၊ သို့မဟုတ် ရှုတ်ချခြင်းကို လက်မခံချင်ပေ။ ဤသည်မှာ လုံးဝ မလျော်ကန်ပေ။ “လူတို့သည် မိမိတို့ကို ဘုရားသခင် ဆက်ဆံပုံ၊ မည်သည့် စေခိုင်းချက်တာဝန်ကို ဘုရားသခင် ပေးသည်၊ ဘုရားသခင်က ၎င်းတို့ကို လုပ်စေသည့်အလုပ်၊ သို့မဟုတ် ထမ်းဆောင်စေသည့် တာဝန်တို့ကို ရွေးချယ်၍မရပါ။ နောက်ဆုံးတွင် မိမိတို့ကိုယ်ပိုင် လမ်းကြောင်းလျှောက်ရန် ရွေးချယ်သူ မည်သူမဆို ရှုတ်ချခြင်းခံရသည်။ သူ သင့်ကို ဦးဆောင်သည့် လမ်းကြောင်းကို သင် ရွေးချင်လျှင်သာ၊ သမ္မာတရား လိုက်စားခြင်း လမ်းကြောင်းကို သင် ရွေးချယ်လျှင်သာ ဘုရားသခင်က ကောင်းချီးပေးပြီး သင့်ကို အသိအမှတ်ပြုသည်”ဟု တွေးထင်သော လူများစွာ ရှိသည်။ လူအချို့က ဤအရာကို ဘုရားသခင်သည် မမျှတသကဲ့သို့ လူတို့၏ လွတ်လပ်သော ရွေးချယ်မှုကို ကြားဝင်နှောင့်ယှက်နေသကဲ့သို့ မြင်ကြသည်။ သို့ရာတွင် ဤသည်မှာ ထိုကိစ္စရပ်၏ အမှန်တရားဖြစ်သလော။ (မဟုတ်ပါ။) ဘုရားသခင်သည် ဤအရာအားလုံးကို စည်းမျဉ်းအတိုင်း လုပ်ဆောင်ပေသည်။ အမှန်တရားများနှင့် သမ္မာတရားကို သင် နားမလည်သည့်အခါ ဘုရားသခင်ကို အထင်လွဲပြီး ဝေဖန်ရန် သင့်အတွက် လွယ်ကူလိမ့်မည် ဖြစ်သော်လည်း အမှန်တရားများနှင့် သမ္မာတရားကို သင် နားလည်သည့်အခါ ဤအထင်လွဲမှုများသည် လုံးဝ တန်ဖိုးမဲ့ပြီး လုံးဝ စက်ဆုပ်စရာဖြစ်ကြောင်းနှင့် ၎င်းတို့အနေဖြင့် ထိုအထင်လွဲမှုများကို မည်သည့်အခါမျှ မထားရှိခဲ့၊ ထုတ်ဖော်မပြောခဲ့သင့်ကြောင်း သင် တွေးမိလိမ့်မည်။ ထိုအချိန်တွင် ဘုရားသခင် လုပ်ဆောင်သမျှတိုင်း မှန်ကန်ကြောင်း သင် သိလိမ့်မည်။ လူတို့သည် အလွန် တစ်ကိုယ်ကောင်းဆန်ပြီး မိုက်မဲသောကြောင့် ဤအရာကို မမြင်နိုင်ကြချေ။ ၎င်းတို့သည် သမ္မာတရားကို နားမလည်ကြသကဲ့သို့ ကိစ္စရပ်များကို ရှင်းရှင်းလင်းလင်း မမြင်နိုင်ကြချေ။ ထို့ကြောင့် မိမိတို့၏ ကိုယ်ပိုင် အယူအဆများနှင့် စိတ်ကူးများအတိုင်း ဘုရားသခင်ကို တံဆိပ်တပ်ကြသည်။ ဤအရာကို သင် နားလည်သည်နှင့် ပေါလုကို ခုခံပြောဆိုပေးတော့မည်မဟုတ်၊ သို့မဟုတ် ဘုရားသခင်ကို အထင်လွဲတော့မည် မဟုတ်ပေ။ သင်က “ဘုရားသခင် လုပ်ဆောင်သည့်အရာသည် လုံးဝ မှန်ကန်သည်။ လူသားများသည် ဖောက်ပြန်ပျက်စီးသောသူများ ဖြစ်သည်။ သူတို့သည် သဘောထားကျဉ်းမြောင်းပြီး မိုက်မဲကြသည်။ အခြေအနေကို ရှင်းလင်းစွာ မမြင်နိုင်ကြပါ။ လူတစ်ဦးသည် ဘုရားသခင်၏ ဖြောင့်မတ်သော စိတ်သဘောထားကို မြင်သည်ဖြစ်စေ၊ မမြင်သည်ဖြစ်စေ၊ သို့မဟုတ် ဤကိစ္စရပ်မှ သူ၏ မေတ္တာကို သူတို့ မြင်သည်ဖြစ်စေ၊ မမြင်သည်ဖြစ်စေ ဘုရားသခင် လုပ်သမျှတိုင်းသည် မှန်ကန်ပြီး သူ၏ ဖြောင့်မတ်သော စိတ်သဘောထားနှင့် သူ၏ အနှစ်သာရ၏ ထုတ်ဖော်ခြင်းတစ်ခု ဖြစ်သည်။ ယင်းသည် သမ္မာတရားနှင့် အားလုံး ကိုက်ညီပြီး မမှားယွင်းပါ”ဟု ပြောလိမ့်မည်။ ယနေ့တွင် သင်တို့၌ ဘုရားသခင် အမှုပြုပြီး ကယ်တင်သည့်အခါ မည်သည့် လမ်းကြောင်းကို သင်တို့ ရွေးချယ်သင့်သနည်း။ ဘုရားသခင်သည် သင်တို့နှင့်ပတ်သက်၍ ကြားဝင်နှောင့်ယှက်နေသလော။ မည်သည့် ရွေးချယ်မှုကို သင် ပြုလုပ်သင့်သနည်း။ ပေါလု၏ အမှားများမှ သင် သင်ယူသင့်သလော။ ပေတရုကဲ့သို့ ဖြစ်ပြီး သမ္မာတရားလိုက်စားသည့် လမ်းကြောင်းကို လျှောက်သင့်သလော။ ဤကိစ္စရပ်ကို သင် မည်သို့ ချဉ်းကပ်သနည်း။ ယင်းမှာ သမ္မာတရားကို သင် နားလည်ခြင်း ရှိမရှိဆိုသည့်အပေါ် မူတည်သည်။ သမ္မာတရားကို သိနားလည်ခြင်းက မည်သည့်ပြဿနာကို ဖြေရှင်းပေးလိမ့်မည်နည်း။ သမ္မာတရားကို သိနားလည်ခြင်း၏ ရည်ရွယ်ချက်မှာ လူ၏ ဖောက်ပြန်ပျက်စီးသော စိတ်သဘောထားနှင့် အမျိုးမျိုးသော အခက်အခဲများကို ဖြေရှင်းရန် ဖြစ်သည်။ ဖြေရှင်းမရသည့် ပြဿနာများ၊ သင်၏ အယူအဆများနှင့် မကိုက်ညီသည့် လူများ၊ အဖြစ်အပျက်များ၊ အမှုအရာများနှင့် အမှတ်မထင်တွေ့ရသည့်အခါ သမ္မာတရားက သင့်အတွင်း၌ သူ၏ လုပ်ငန်းဆောင်တာကို စတင် ထမ်းဆောင်လိမ့်မည်။ ထို့ကြောင့် ပေါလု၏ အရေးကိစ္စသည် သင်၏ ကိုယ်ရေးကိုယ်တာ အသက်ဝင်ရောက်မှုနှင့် သင်၏ လမ်းကြောင်း ရွေးချယ်မှုတို့နှင့် ပတ်သက်၍ မည်သို့ အထောက်အကူပြုပါသနည်း။ (ဘုရားသခင်ရှေ့လာပြီး မိမိတို့ကိုယ်ကို သုံးသပ်ရန် စေ့ဆော်ပါသည်။) (ဘုရားသခင်နှင့် လူကြားရှိ တံတိုင်းများကို ဖြိုချပြီး အထင်လွဲမှုများကို ဖယ်ရှားပေးနိုင်ပါသည်။) ယင်းမှာ ထိုအရာ၏ တစ်စိတ်တစ်ပိုင်းဖြစ်ပြီး ဤဆွေးနွေးချက်မှ တစ်စုံတစ်ရာကို သင်တို့ ရရှိပြီး ဖြစ်သည်။ နားလည်ရန် အရေးအပါဆုံးသော အရာမှာ သမ္မာတရား လိုက်စားခြင်း လမ်းကြောင်းကို ရွေးချယ်ခြင်း၏ အရေးပါမှုနှင့် ထိုသို့လုပ်ဆောင်သူတို့ကို ဘုရားသခင် အသိအမှတ်ပြုကာ ကောင်းချီးပေးရသည့် အကြောင်းဖြစ်သည်။ ဤမေးခွန်းအဖို့ အဖြေကို သိနားလည်ခြင်းသည် အရေးအပါဆုံးသောအရာဖြစ်သည်။

ဂျူးလူမျိုးများ ပြည်နှင်ဒဏ်ခံရပြီး ကမ္ဘာတစ်ဝှမ်းရှိ နိုင်ငံတိုင်းသို့ လူစုကွဲသွားကြပုံကို ယခုပင် ငါဖော်ပြခဲ့သည်။ ဤအချက်နှင့် ပတ်သက်၍ မည်သည့်အရာကို လူတို့ မြင်ကြသနည်း။ မည်သည့် သမ္မာတရားကို နားလည်ကြသနည်း။ ဤအဖြစ်အပျက်က လူတို့ကို အနည်းငယ် ဆင်ခြင်သုံးသပ်စေသင့်ပေသည်။ ပထမဦးစွာ လူတို့ မည်သို့ လက်တွေ့လုပ်ဆောင်ရမည်ဆိုသည်နှင့် ပတ်သက်၍ ဖြစ်ပြီး ဒုတိယမှာ ဤအဖြစ်အပျက်မှတစ်ဆင့် ဘုရားသခင်၏ စိတ်သဘောထားကို ၎င်းတို့ နားလည်ရန်အလို့ငှာ ဖြစ်သည်။ ဤအခြေအနေများတွင် လူများ မည်သို့ လက်တွေ့လုပ်ဆောင်သင့်ပုံနှင့် ပတ်သက်၍ ပထမဆုံး ဆွေးနွေးပြောဆိုကြစို့။ ဘုရားသခင် လုပ်ဆောင်သည့် မည်သည့်အရာမျှသည် လူ့စိတ်ဆန္ဒ၏ စိုးမိုးခြယ်လှယ်ခြင်း မခံရပေ။ ဘုရားသခင်တွင် အမှုအရာများ လုပ်ဆောင်ခြင်းအတွက် သူ၏ ကိုယ်ပိုင် အကြံအစည်နှင့် စည်းမျဉ်းများရှိ၏။ ထို့ကြောင့် လူတို့သည် မည်သည့် သဘောထား ရှိသင့်ကြသနည်း။ မည်သည့် အခြေအနေကို ၎င်းတို့ ကြုံရသည်ဖြစ်စေ၊ သို့မဟုတ် ယင်းက သူတို့၏ အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ လူတို့သည် ဘုရားသခင်နှင့် မည်သည့်အခါတွင်မျှ လုံးဝ မဆန့်ကျင်သင့်ပေ။ လူအချို့က “ကျွန်ုပ်သည် ဘုရားသခင်ကို ပုန်ကန်သကဲ့သို့ အတိုက်အခံလုပ်သော်လည်း ကျွန်ုပ်တာဝန်ကို ကျွန်ုပ် ထမ်းဆောင်သည်မှာ မလုံလောက်ပါသလား”ဟု ဆိုကြသည်။ ဤသည်မှာ မည်သည့် သဘောထားမျိုး ဖြစ်သနည်း။ လက်ခံနိုင်ဖွယ်မဟုတ်သည်မှာ သိသာ၏။ ယင်းသည် စစ်မှန်သော ကျိုးနွံနာခံခြင်း မဟုတ်။ သို့ဆိုလျှင် လူတို့သည် “ဘုရားသခင်နှင့် မဆန့်ကျင်ခြင်း”အား မည်သို့ အတိအကျ လက်တွေ့လုပ်ဆောင်ပြီး အကောင်အထည်ဖော်သင့်သနည်း။ လက်တွေ့လုပ်ဆောင်ခြင်း စည်းမျဉ်းနှစ်ခု ရှိ၏။ ပထမမှာ ဘုရားသခင်၏ ရည်ရွယ်ချက်များကိုလည်းကောင်း၊ လူတို့ နားလည်သင့်သည့် သမ္မာတရားများကိုလည်းကောင်း၊ ဘုရားသခင်၏ စေခိုင်းချက်တာဝန်ကို မည်သို့ ပူးပေါင်းဆောင်ရွက်ပြီး ပြည့်စုံစေရမည်ကိုလည်းကောင်း တက်ကြွစွာ ရှာဖွေရန်ဖြစ်သည်။ ဤသည်မှာ လူတို့ လုပ်ဆောင်သင့်သည့်အရာ၏ တက်ကြွသောရှုထောင့် ဖြစ်သည်။ ဒုတိယမှာ ဘုရားသခင်နှင့် ပတ်သက်၍ မည်သည့်နေရာတွင် သင် အထင်လွဲမှုများရှိကြောင်း၊ မည်သည့်နေရာတွင် သူ့ကို ကျိုးနွံနာခံခြင်း မရှိကြောင်း၊ အယူအဆများ၊ စိတ်ကူးများနှင့် သူနှင့် သဟဇာတမဖြစ်သော အရာများ ရှိကြောင်းတို့ကို ဆန်းစစ်ကာ သတိပြုရန် ဖြစ်သည်။ ဤအရာက သင်၏ တာဝန်ကို လုပ်ဆောင်စဉ်အတောအတွင်း သမ္မာတရားကို မှန်ကန်တိကျစွာ လက်တွေ့လုပ်ဆောင်နိုင်ရန်၊ စည်းမျဉ်းများအတိုင်း အမှုအရာများကို လုပ်ဆောင်နိုင်ရန်၊ ဘုရားသခင်၏ စေခိုင်းချက်တာဝန်ကို ပြီးမြောက်ရန်နှင့် ဘုရားသခင်၏ ချီးကျူးဂုဏ်ပြုခြင်းခံရနိုင်ရန် သေချာစေလိမ့်မည်။ ဤလက်တွေ့လုပ်ဆောင်ခြင်း စည်းမျဉ်းများသည် ရိုးရှင်းပါသလော။ (ရိုးရှင်းပါသည်။) “ရိုးရှင်းသည်” ဆိုခြင်းအားဖြင့် မည်သည့်အရာကို ငါဆိုလိုသနည်း။ ဆင်ခြင်တွေးခေါ်မှုစနစ်နှင့် စကားလုံးများက အတော် ရှင်းလင်းပေသည်။ “တစ်”သည် “တစ်”ဟု ဆိုလိုပြီး “နှစ်”သည် “နှစ်”ဟု ဆိုလိုသည်။ ထိုအရာကို သင် ကြားသည်နှင့် မည်သို့လက်တွေ့လုပ်ဆောင်ရမည်ကို သိ၏။ သို့ရာတွင် လူတို့တွင် ဖောက်ပြန်ပျက်စီးသော စိတ်သဘောထားများ ရှိသောကြောင့် ထိုအရာကို အမှန်တကယ် လက်တွေ့လုပ်ဆောင်ခြင်းသည် သိပ်မရိုးရှင်းပေ။ ၎င်းတို့သည် အမှုအရာများကို ငြင်းခုံကြပြီး စိတ်ကူးများနှင့် အယူအဆများစွာအပြင် ဘုရားသခင်နှင့် ပတ်သက်၍ အထင်လွဲမှုများ ရှိကြ၏။ လူတို့သည် ဤအရာများကို စိတ်ဖြာလေ့လာဆွေးနွေးပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရမည်ဖြစ်သော်လည်း ဤအရာက ဝိညာဉ်ရေးရာ သိနားလည်မှု ကင်းမဲ့သောလူတို့ကို အယူအဆသစ်များ ဖြစ်ပေါ်လာစေသည်။ “ဘုရားသခင်သည် ချစ်ခြင်းမေတ္တာဖြစ်သည်ဟု လူတို့က ပြောကြသည်။ ထို့ကြောင့် လူတို့၏ အတွေးများနှင့် အယူအဆများကို ဘုရားသခင်က အဘယ်ကြောင့် အမြဲဖော်ထုတ်ကာ တရားစီရင်ပါသနည်း။ ဘုရားသခင်၌ ချစ်ခြင်းမေတ္တာကို ကျွန်ုပ် မမြင်နိုင်ပါ။ ဘုရားသခင်၏ စိတ်သဘောထားက ပုန်ကန်ပြစ်မှားမှုကို သည်းမခံခြင်းသာ ကျွန်ုပ် မြင်သည်”ဟူ၍ ဖြစ်သည်။ ဤသည်မှာ လူ့အယူအဆများထဲမှ တစ်ခုမဟုတ်လော။ ဖောက်ပြန်ပျက်စီးသော လူသားများ၏ အယူအဆများနှင့် စိတ်ကူးများထဲကအတိုင်း လူသားမျိုးနွယ်အားလုံး၏ တိုးတက်ဖွံ့ဖြိုးမှုအတောအတွင်းတွင် ဘုရားသခင်က သနားကရုဏာနှင့် မေတ္တာကျေးဇူးတော်တို့ကိုသာ အမြဲ ထုတ်ဖော်ခဲ့ပါက၊ ဖြောင့်မတ်ခြင်း၊ သို့မဟုတ် အမျက်ဒေါသကို မည်သည့်အခါမျှ မပြသခဲ့ပါက လူသည် မျက်မှောက်အချိန်ထိ ရှင်ကျန်နိုင်မည်လော။ (ရှင်ကျန်နိုင်မည် မဟုတ်ပါ။) လူသည် အချိန်ကြာမြင့်စွာက စာတန်၏ ဝါးမြိုခြင်းခံရပြီး ဖြစ်လိမ့်မည်။ မကောင်းဆိုးဝါးများ၊ စာတန်နှင့်ဆိုင်သော ကိစ္စများနှင့် ဘုရားသခင်ကို အတိုက်အခံလုပ်သော ဖောက်ပြန်ပျက်စီးသည့် လူသားများကို ကိုင်တွယ်သည့်အခါ ဘုရားသခင် ထုတ်ဖော်သည့်အရာနှင့် မိမိကိုယ်ကို သူ ထင်ရှားစေပုံမှာ လူတို့ပြောဆိုသည့် ချစ်ခြင်းမေတ္တာမဟုတ်ဘဲ ထို့ထက် ဖြောင့်မတ်သော စိတ်သဘောထားတစ်ခု ဖြစ်သည်။ ယင်းသည် မုန်းတီးခြင်း၊ စက်ဆုပ်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ အပြစ်ပေးခြင်းနှင့် ဖျက်ဆီးခြင်းတို့ဖြစ်သည်။ ဤအရာကို လုပ်ဆောင်ခြင်းအားဖြင့်သာ ဘုရားသခင်သည် သူ၏ စိတ်သဘောထားက ဖြောင့်မတ်ကာ သန့်ရှင်းကြောင်းနှင့် ပုန်ကန်ပြစ်မှားမှုကို သည်းမခံကြောင်း ထုတ်ဖော်ပြနိုင်ပေသည်။ စာတန်ကို လုံးလုံးလျားလျား အရှက်ရစေပြီး စစ်မှန်သော လူ့သဘာဝကို ထိရောက်စွာ ကာကွယ်နိုင်ပေသည်။ ဤသည်မှာ လူသားမျိူးနွယ်ကို ဘုရားသခင်က အမြဲ ဦးဆောင်ပြီး တစ်ချိန်တည်းမှာပင် ကယ်တင်သည့်ပုံစံ ဖြစ်သည်။

လူတို့သည် ၎င်းတို့ စိတ်နှလုံးထဲရှိ ဘုရားသခင်နှင့် သဟဇာတမဖြစ်သည့်၊ သို့မဟုတ် သူ့အပေါ် အထင်လွဲမှုဖြစ်သည့် မည်သည့်အရာကိုမဆို မကြာခဏ ဆန်းစစ်ရမည်။ အထင်လွဲမှုများသည် မည်သို့ ထွက်ပေါ်လာသနည်း။ အဘယ်ကြောင့် ဘုရားသခင်ကို လူတို့ အထင်လွဲကြသနည်း။ (၎င်းတို့၏ ကိုယ်ကျိုးစီးပွား ထိခိုက်သောကြောင့်ဖြစ်ပါသည်။) ဂျူးလူမျိုးများက ယုဒပြည်မှ ပြည်နှင်ဒဏ်ခံရသည့် အဖြစ်များကို လူတို့ မြင်ပြီးနောက်တွင် နာကျင်ခံစားရပြီး “အစပထမတွင် ဘုရားသခင်က ဣသရေလလူမျိုးများကို အလွန်ချစ်ခဲ့သည်။ သူတို့ကို အဲဂုတ္တုပြည်မှ ပင်လယ်နီကို ဖြတ်လျက် ခေါ်ဆောင်ခဲ့သည်၊ ကောင်းကင်မှ မန္နနှင့် သောက်ဖို့ စမ်းရေကို ပေးခဲ့ပြီးနောက် သူတို့ကို ဦးဆောင်ဖို့ ပညတ်တရားများ ကိုယ်တိုင်ကိုယ်ကျ ပေးခဲ့ပြီး မည်သို့ အသက်ရှင်ရမည်ကို သွန်သင်ပေးခဲ့သည်။ လူအတွက် ဘုရားသခင်၏ မေတ္တာမှာ ပေါများကြွယ်ဝနေခဲ့သည်။ ထိုစဉ်အချိန်က အသက်ရှင်ခဲ့သည့် လူများသည် အလွန်ကောင်းချီးခံစားခဲ့ရသည်။ ဘုရားသခင်၏ သဘောထားက မျက်တောင်တစ်ချက်အခတ်တွင် မည်သို့များ ပြောင်းပြန်ဖြစ်သွားရသနည်း။ သူ၏ ချစ်ခြင်းမေတ္တာအားလုံး မည်သည့်နေရာသို့ ရောက်သွားသနည်း”ဟု ဆိုကြသည်။ လူတို့၏ စိတ်ခံစားချက်များက ဤအရာကို မကျော်လွန်နိုင်သကဲ့သို့ “ဘုရားသခင်သည် ချစ်ခြင်းမေတ္တာ ဟုတ်ပါသလား၊ မဟုတ်ပါသလား။ ဣသရေလလူမျိုးများအပေါ် သူ၏ နဂိုမူလ သဘောထားသည် အဘယ်ကြောင့် ထင်သာမြင်သာ မရှိတော့ပါသနည်း။ သူ၏ မေတ္တာသည် သဲလွန်စမကျန်ဘဲ ပျောက်ကွယ်သွားပေပြီ။ သူသည် လုံးဝ ချစ်ခြင်းမေတ္တာတစ်ခုတလေ ရှိပါသေးသလား”ဟု ဆိုလျက် စတင်သံသယရှိကြသည်။ ဤသည်မှာ လူတို့၏ အထင်လွဲမှုများ စတင်သည့်နေရာ ဖြစ်သည်။ လူတို့ အထင်လွဲမှုများဖြစ်ပေါ်သည့် ဆက်စပ်အခြေအနေမှာ အဘယ်နည်း။ ဘုရားသခင်၏ လုပ်ရပ်များက လူတို့၏ အယူအဆများ၊ စိတ်ကူးများနှင့် သဟဇာတမဖြစ်သောကြောင့် ဖြစ်နိုင်မည်လော။ ဤအချက်သည် လူတို့အား ဘုရားသခင်ကို အထင်လွဲစေသည့်အရာ ဖြစ်သလော။ လူတို့ ဘုရားသခင်ကို အထင်လွဲသည့် အကြောင်းရင်းမှာ သူ၏ ချစ်ခြင်းမေတ္တာအပေါ် ၎င်းတို့၏ အဓိပ္ပာယ်ဖွင့်ဆိုချက်အား ၎င်းတို့ ကန့်သတ်ထားသောကြောင့် ဖြစ်သည် မဟုတ်လော။ ၎င်းတို့က “ဘုရားသခင်သည် ချစ်ခြင်းမေတ္တာ ဖြစ်သည်။ ထို့ကြောင့် သူသည် လူတို့ကို စောင့်ရှောက်ကာ ကွယ်ကာသင့်ပြီး ကျေးဇူးတော်နှင့် ကောင်းချီးများ ပုံပေးသင့်သည်။ ဤသည်မှာ ဘုရားသခင်၏ မေတ္တာ ဖြစ်သည့်အရာဖြစ်၏။ ဘုရားသခင်က လူတို့ကို ဤသို့ချစ်သောအခါ ငါ နှစ်သက်သည်။ ဘုရားသခင်က လူတို့ကို ပင်လယ်နီဖြတ်လျက် ဦးဆောင်ခဲ့ချိန်တွင် သူတို့ကို သူမည်မျှချစ်သည်ကို ငါ အထူးသဖြင့် မြင်ရသည်။ ထိုအချိန်က လူများသည် အလွန် ကောင်းချီးခံစားခဲ့ရသည်။ ငါသည် သူတို့ထဲမှ တစ်ယောက် ဖြစ်ချင်သည်”ဟု တွေးကြ၏။ သင်သည် ဤဇာတ်ကြောင်းကို စွဲလမ်းသည့်အခါ ထိုအဖြစ်ပျက်တွင် ဘုရားသခင် ထုတ်ဖော်ခဲ့သည့် မေတ္တာကို အမြင့်မားဆုံးသော သမ္မာတရားအဖြစ်လည်းကောင်း၊ သူ၏ အနှစ်သာရနှင့်ဆိုင်သည့် တစ်ခုတည်းသော ပြယုဂ်အဖြစ်လည်းကောင်း သဘောထားမိလေသည်။ သင်၏ စိတ်နှလုံးထဲတွင် သူ့အပေါ် သင်၏ အဓိပ္ပာယ်ဖွင့်ဆိုချက်အား သင်ကန့်သတ်မိကာ ထိုအခိုက်အတန့်တွင် ဘုရားသခင် လုပ်ဆောင်ခဲ့သည့် အရာတိုင်းကို အမြင့်ဆုံးသော သမ္မာတရားအဖြစ် သဘောထားလေသည်။ ဤသည်မှာ ဘုရားသခင်၏ နှစ်သက်ဖွယ်အကောင်းဆုံးသော ဘက်ဖြစ်ပြီး လူတို့အား သူ့ကို လေးစားရိုသေ၍ ကြောက်ရွံ့ရန် အလှုံ့ဆော်ဆုံးသောအရာဖြစ်ကာ ဤသည်မှာ ဘုရားသခင်၏ ချစ်ခြင်းမေတ္တာဖြစ်သည်ဟု သင် တွေးထင်၏။ အမှန်တွင် ဘုရားသခင်၏ လုပ်ရပ်များကိုယ်၌က အပြုသဘောဆောင်သော်လည်း သင်၏ ကန့်သတ်ထားသည့် အဓိပ္ပာယ်ဖွင့်ဆိုချက်များကြောင့် ယင်းတို့သည် သင့်စိတ်ထဲ၌ အယူအဆများဖြစ်လာပြီး ဘုရားသခင်ကို သင် သတ်မှတ်သည့် အခြေခံအကြောင်းရင်းတစ်ခု ဖြစ်လာသည်။ ယင်းတို့က ဘုရားသခင်၏ ချစ်ခြင်းမေတ္တာမှာ သနားကရုဏာ၊ ဂရုစိုက်ခြင်း၊ ကွယ်ကာခြင်း၊ လမ်းပြခြင်း၊ ကျေးဇူးတော်နှင့် ကောင်းချီးများထက် အခြားမည်သည့်အရာမျှ မဟုတ်သည့်အလား သင့်အား ဘုရားသခင်၏ ချစ်ခြင်းမေတ္တာမှာ ထိုမျှသာဖြစ်သည့်အလား အထင်လွဲစေ၏။ သင်သည် ချစ်ခြင်းမေတ္တာ၏ ဤသွင်ပြင်လက္ခဏာများကို အဘယ်ကြောင့် အလွန်ချစ်ခင်မြတ်နိုးသနည်း။ အဘယ်ကြောင့်ဆိုသော် ယင်းသည် သင်၏ ကိုယ်ကျိုးစီးပွားနှင့် ဆက်နွှယ်သောကြောင့် ဖြစ်သည်။ (ဟုတ်ပါသည်။) မည်သည့် ကိုယ်ကျိုးစီးပွားနှင့် ယင်းသည် ဆက်နွှယ်ပါသနည်း။ (ဇာတိပကတိ၏ အပျော်အပါးများနှင့် သက်သောင့်သက်သာဖြစ်သော ဘဝတစ်ခု ဖြစ်သည်။) လူတို့သည် ဘုရားသခင်ကို ယုံကြည်ကြသည့်အခါ သူ့ထံမှ ဤအရာများကို ရလိုကြသော်လည်း အခြားအရာများကို မရလိုကြချေ။ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများ၊ စစ်ဆေးခြင်း၊ ဘုရားသခင်အတွက် ဆင်းရဲဒုက္ခခံခြင်း၊ အမှုအရာများကို စွန့်ခြင်းနှင့် မိမိတို့ကိုယ်ကို အသုံးခံခြင်း သို့မဟုတ် မိမိတို့ကိုယ်ပိုင် အသက်များကိုပင် စတေးခြင်းတို့ကို လူတို့က မစဉ်းစားချင်ကြချေ။ ဘုရားသခင်၏ မေတ္တာ၊ ဂရုစိုက်ခြင်း၊ ကွယ်ကာခြင်းနှင့် လမ်းပြခြင်းတို့ကိုသာ လူတို့ မွေ့လျော်ခံစားလိုကြ၏။ ထို့ကြောင့် ဘုရားသခင်၏ မေတ္တာကို သူ၏ အနှစ်သာရနှင့်ဆိုင်သည့် တစ်ခုတည်းသော ထူးခြားသော လက္ခဏာတစ်ခုနှင့် သူ၏ တစ်ခုတည်းသော အနှစ်သာရအဖြစ်သာ အဓိပ္ပာယ်ဖွင့်ဆိုကြလေသည်။ ဣသရေလလူမျိုးများကို ပင်လယ်နီဖြတ်သန်း၍ ဦးဆောင်လမ်းပြခဲ့ချိန်တွင် ဘုရားသခင် လုပ်ဆောင်ခဲ့သည့် အရာများသည် လူတို့အယူအဆများ၏ အရင်းအမြစ် ဖြစ်လာခဲ့သည် မဟုတ်လော။ (ဖြစ်လာခဲ့ပါသည်။) ဤအရာက ဘုရားသခင်နှင့် ပတ်သက်၍ လူတို့ အယူအဆများကို ဖြစ်ပေါ်သည့် ဆက်စပ်အခြေအနေတစ်ခုကို ဖြစ်ပေါ်စေသည်။ ဘုရားသခင်နှင့် ပတ်သက်၍ အယူအဆများ လူတို့ ဖြစ်ပေါ်သည့်အခါ ဘုရားသခင်၏ အမှုတော်နှင့် စိတ်သဘောထားတို့အပေါ် စစ်မှန်သည့် သိနားလည်မှုကို ၎င်းတို့ ရရှိနိုင်သလော။ ၎င်းတို့ နားလည်လိမ့်မည် မဟုတ်သည်သာမက အဓိပ္ပာယ်ကောက်လွဲလိမ့်မည်ဖြစ်ကာ ထိုအရာနှင့်ပတ်သက်၍ အယူအဆများ ဖြစ်ပေါ်ကြလိမ့်မည်မှာ သိသာပေသည်။ ဤအရာက လူ၏ သိနားလည်မှုသည် အလွန် ကျဉ်းမြောင်းပြီး စစ်မှန်သည့် သိနားလည်မှုမဟုတ်သည်ကို သက်သေပြ၏။ အကြောင်းမှာ ယင်းသည် သမ္မာတရား မဟုတ်ဘဲ ဘုရားသခင်ကို လူတို့က မိမိတို့၏ ကိုယ်ပိုင်အယူအဆများ၊ စိတ်ကူးများနှင့် တစ်ကိုယ်ကောင်းဆန်သော စိတ်ဆန္ဒများကို အခြေခံ၍ ပိုင်းခြားစိတ်ဖြာပြီး အဓိပ္ပာယ်ကောက်သည့် ချစ်ခြင်းမေတ္တာနှင့် သိနားလည်မှုမျိုး ဖြစ်သည်။ ယင်းသည် ဘုရားသခင်၏ စစ်မှန်သော အနှစ်သာရနှင့် သဟဇာတမဖြစ်ပေ။ ဘုရားသခင်က လူတို့ကို သနားကရုဏာ၊ ကယ်တင်ခြင်း၊ ဂရုစိုက်ခြင်း၊ ကွယ်ကာခြင်းတို့အပြင် ၎င်းတို့ ဆုတောင်းချက်များကို နားညောင်းခြင်းအားဖြင့် ချစ်ခြင်းထက် အခြား မည်သည့်နည်းလမ်းများဖြင့် ချစ်သေးသနည်း။ (ရိုက်နှက်ဆုံးမခြင်း၊ ဆုံးမပဲ့ပြင်ခြင်း၊ ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းတို့ဖြင့် ဖြစ်သည်။) မှန်ပေ၏။ ဘုရားသခင်သည် သူ၏ မေတ္တာကို အလျှံပယ် နည်းလမ်းများဖြင့် ပြသသည်။ ရိုက်ခြင်း၊ ဆုံးမပဲ့ပြင်ခြင်း၊ အပြစ်တင်ခြင်းအားဖြင့်၊ ပြီးလျှင် တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများ၊ စစ်ဆေးခြင်း စသည်တို့ဖြင့် ဖြစ်သည်။ ဤအရာအားလုံးမှာ ဘုရားမေတ္တာ၏ သွင်ပြင်လက္ခဏာများ ဖြစ်သည်။ ဤရှုထောင့်အမြင်သည်သာ ပြည့်စုံပြီး သမ္မာတရားနှင့် ကိုက်ညီ၏။ ဤအရာကို သင် နားလည်ပါက သင့်ကိုယ်သင် ဆန်းစစ်ပြီး ဘုရားသခင်အပေါ် အထင်လွဲမှုများ သင် ရှိသည်ဟု သဘောပေါက်ပါက သင်၏ လွဲချော်နေခြင်းကို သင် သတိပြုမိနိုင်ကာ မည်သည့်နေရာတွင် သင် မှားသွားခဲ့သည်ကို ကောင်းစွာ သုံးသပ်ဆင်ခြင်နိုင်သည် မဟုတ်လော။ ဤအရာက ဘုရားသခင်နှင့်ပတ်သက်၍ သင်၏ သိနားလည်မှုများကို ကူဖြေရှင်းပေးနိုင်သည် မဟုတ်လော။ (ကူဖြေရှင်းပေးနိုင်ပါသည်။) ဤအရာကို သင်ပြီးမြောက်ရန်အလို့ငှာ သမ္မာတရားကို သင် ရှာဖွေရမည်။ သမ္မာတရားကို လူတို့ ရှာဖွေသရွေ့ ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို ၎င်းတို့ ဖယ်ရှားနိုင်ပြီး ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို ၎င်းတို့ ဖယ်ရှားပြီးသည်နှင့်တစ်ပြိုင်နက် ဘုရားသခင်၏ အစီအစဉ်အားလုံးကို ၎င်းတို့ ကျိုးနွံနာခံနိုင်ပေသည်။ ဘုရားသခင်နှင့် ပတ်သက်၍ မိမိတို့၏ အထင်လွဲမှုများကို သင် ဖယ်ရှားနိုင်ပါက ယုဒပြည်မှ ဂျူးလူမျိုးများ ပြည်နှင်ဒဏ်ခံရခြင်းကို သင် ကြည့်သည့်အခါ သင်က “သူ၏ အဖန်ဆင်းခံဖြစ်သည့် လူသားအပေါ် ဘုရားသခင်၏ သဘောထားမှာ ချစ်ခြင်းမေတ္တာနှင့် ဆိုင်ရုံမျှမဟုတ်ပါ။ ရိုက်နှက်ခြင်းနှင့် ပြည်နှင်ဒဏ်ပေးခြင်းအားဖြင့်လည်း သူက ဦးဆောင်ပါသည်။ ဘုရားသခင်အပေါ် မိမိတို့၏ သဘောထားတွင် လူတို့သည် မိမိတို့ကိုယ်တိုင် မရွေးချယ်သင့်ပေ။ ယင်းသည် အတိုက်အခံလုပ်ခြင်း မဟုတ်ဘဲ ကျိုးနွံနာခံခြင်း သဘောထားတစ်ခု ဖြစ်သင့်သည်”ဟု ပြောလိမ့်မည်။ လူ၏ အယူအဆများနှင့် စိတ်ကူးများ၏ ရှုထောင့်အမြင်မှကြည့်လျှင် ဂျူးလူမျိုးများအပေါ် ဘုရားသခင်၏ သဘောထားမှာ မစာနာခြင်း ဖြစ်ပုံရခဲ့သော်လည်း ယခုတွင် ကြည့်သည့်အခါ ဘုရားသခင်သည် မယုံနိုင်လောက်အောင် ထူးခြားသည့် အလုပ်တစ်ခုကို လုပ်ခဲ့ပေသည်။ သူ ထုတ်ဖော်ခဲ့သည့်အရာဟူသမျှသည် ဖြောင့်မတ်သော စိတ်သဘောထားတစ်ခု ဖြစ်သည်။ ဘုရားသခင်သည် လူတို့အပေါ် ကျေးဇူးတော်နှင့် ကောင်းချီးများ ချပေးသနားပြီး ၎င်းတို့အား အသက်မွေးလောက်သောအစာကို နေ့ရက်အစဉ်တိုင်း ပေးသနားနိုင်သော်လည်း ထိုအားလုံးကိုလည်း ရုပ်သိမ်းနိုင်ပေသည်။ ယင်းမှာ ဘုရားသခင်၏ ဩဇာအာဏာ၊ အနှစ်သာရနှင့် စိတ်သဘောထား ဖြစ်သည်။

လူများစွာတို့သည် ယုဒပြည်မှ ဂျူးလူမျိုးများ ပြည်နှင်ဒဏ်ခံရခြင်းနှင့် ပတ်သက်၍ အယူအဆများ ရှိကြသော်လည်း သမ္မာတရားကို ရှာဖွေသောလူတို့သည် ဤအဖြစ်အပျက်မှ ဉာဏ်အလင်းပေးခြင်းကို ရရှိနိုင်၏။ လူတစ်ဦးသည် သဘောပေါက်နားလည်နိုင်စွမ်းရှိပါက ဘုရားသခင်၏ ဖြောင့်မတ်သော စိတ်သဘောထားက ပုန်ကန်ပြစ်မှားမှုကို သည်းမခံကြောင်း ဤအဖြစ်အပျက်က ၎င်းတို့ကို မြင်စေလိမ့်မည်။ သို့ရာတွင် အချို့သောလူတို့သည် သဘောပေါက်နားလည်နိုင်စွမ်းမရှိကြချေ။ ဘုရားသခင် လုပ်ဆောင်ခဲ့သည့်အရာသည် မိမိတို့ အယူအဆများနှင့် မကိုက်ဟု ခံစားရပါက ဘုရားသခင်သည် ဖြောင့်မတ်ကြောင်းနှင့် သူ၏ စိတ်သဘောထားက ပုန်ကန်ပြစ်မှားမှုကို သည်းမခံကြောင်း ပထမဦးစွာ ၎င်းတို့ သဘောတူညီသင့်ကြပေသည်။ ဤသည်မှာ သေချာ၏။ ထို့နောက် ၎င်းတို့သည် ဆုတောင်းပြီး သမ္မာတရားကို ရှာဖွေသင့်ကာ ဘုရားသခင်၏ စိတ်သဘောထားကို ပုန်ကန်ပြစ်မှားပြီး သူ၏ အမျက်ဒေါသကို ခံရရန် မည်သည့်အရာကို ဂျူးလူမျိုးများက လုပ်ဆောင်ခဲ့သည်ကို ကြည့်သင့်သည်။ ဤနည်းဖြင့်သာ လူတို့သည် မိမိတို့၏ အယူအဆများကို လုံးလုံးလျားလျား ဖြေရှင်းနိုင်ပေသည်၊ ဤအဖြစ်အပျက်မှတစ်ဆင့် ဘုရားသခင်၏ စိတ်သဘောထားကို သိနားလည်လာနိုင်ပြီး ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံနိုင်ပေသည်။ လူများအတွက် သမ္မာတရားကို နားလည်ရန်မှာ လွယ်ကူသည့် လုပ်ငန်းဆောင်တာ မဟုတ်ချေ။ သင့်အနေဖြင့် ယခင်က ဘုရားသခင်၏ ကျေးဇူးတော်နှင့် ကောင်းချီးများကို မွေ့လျော်ခံစားပြီးသည်ဖြစ်စေ၊ သို့မဟုတ် သူ၏ ဦးဆောင်လမ်းပြမှုနှင့် စေခိုင်းချက်တာဝန်ကို လက်ခံခြင်းမှတစ်ဆင့် အလုပ်လုပ်ပြီးသည်ဖြစ်စေ၊ သို့မဟုတ် အမှုအရာများကို ပူဇော်ပြီးသည်ဖြစ်စေ၊ သို့မဟုတ် တစ်စုံတစ်ခုကို စွန့်လွှတ်ပြီးသည်ဖြစ်စေ သင့်အနေဖြင့် အချို့သော ပံ့ပိုးမှုမျိုးကို ပြုလုပ်ပြီးဖြစ်သည့်အလား လူတို့က သင့်ကို ရှုမြင်လျှင်ပင် မည်သည့်အခြေအနေတွင်မျှ ဤအရာများကို အရင်းအနှီးအဖြစ် သင်မရှုမြင်သင့်ပေ။ ယင်းမှာ ပထမအချက်ဖြစ်သည်။ ဒုတိယအချက်မှာ ဤအရာများကို ဘုရားသခင်အပေါ် နိုင်ကွက်အဖြစ် သင် အသုံးချပြီး သင့်ကို သူဆက်ဆံပုံအား သတ်မှတ်ပေးသည့် တုံကင်များအဖြစ် မည်သည့်အခါမျှ သင် မရှုမြင်သင့်ပေ။ အရေးကြီးဆုံးသော အချက်မှာ သင့်အပေါ် ဘုရားသခင်၏ နှုတ်ကပတ်တော်များနှင့် သဘောထားက သင်၏ အယူအဆများနှင့် မကိုက်ညီသည့်အခါ၊ သို့မဟုတ် သင့်အပေါ် စာနာစိတ်ကင်းမဲ့သည်ဟု ထင်ရသည့်အခါ သူ့ကို သင် အတိုက်အခံမလုပ်သင့်၊ သို့မဟုတ် မဆန့်ကျင်သင့်ပေ။ ဤသည်မှာ တတိယအချက်ဖြစ်သည်။ ဤအချက်သုံးချက်ကို သင်တို့ ပြီးမြောက်နိုင်သလော။ ဤအချက်သုံးချက်သည် စစ်မှန်မှုနှင့် ဆက်စပ်၏။ ဤအခြေအနေများ လူတို့တွင် ဖြစ်ပွားရန် လွယ်ကူသလော။ (လွယ်ပါသည်။) ဤအခြေအနေများက အဘယ်ကြောင့် လူတို့တွင် ဖြစ်ပွားသနည်း။ ယင်းတို့သည် မိမိတို့ဘာသာ ဤသို့ အဘယ်ကြောင့် သိသာထင်ရှားသနည်း။ ဘုရားသခင်သည် လူသားမျိုးနွယ်တစ်ရပ်လုံးကို စီမံပြီး အရာခပ်သိမ်းပေါ် အချုပ်အခြာအာဏာဖြင့် အုပ်စိုးသော်လည်း ဤအရာများကို အရင်းအနှီးများအဖြစ် ဘုရားသခင်က ရှုမြင်သလော။ ယင်းအတွက် ဘုရားသခင်က ချီးကျူးမှုယူသလော။ ဘုရားသခင်က “ငါသည် သင့်အတွက် ဤကြီးမြတ်သော အရာအားလုံးကို လုပ်ဆောင်ပေးလေပြီ။ အဘယ်ကြောင့် ငါ့ကို သင် ကျေးဇူးမတင်လေသနည်း”ဟု ဆိုလျက် ထိုသို့သော ထုတ်ဖော်ခြင်းများ ရှိသလော။ (မရှိပါ။) ဘုရားသခင်သည် မိမိစိတ်တွင် ဤအရာများ မရှိပေ။ သို့ဆိုလျှင် လူသည် သူစွန့်သည့်၊ အသုံးခံသည့် သေးငယ်သောအရာတိုင်းအတွက်၊ သို့မဟုတ် သူပြုလုပ်သည့် ပံ့ပိုးမှုတိုင်းအတွက် ဘုရားသခင်ထံမှ ချီးကျူးမှုကို အဘယ်ကြောင့် မျှော်လင့်သနည်း။ လူသည် အဘယ်ကြောင့် မိမိကိုယ်ကို ဤသို့ ပေါ်လွင်စေကာ ထုတ်ဖော်ရသနည်း။ အဖြေမှာ ရိုးရှင်း၏။ လူ၏ စိတ်သဘောထားက ဖောက်ပြန်ပျက်စီးသောကြောင့် ဖြစ်သည်။ ဘုရားသခင်သည် အဘယ်ကြောင့် မိမိကိုယ်ကို ဤသို့ ပေါ်လွင်စေခြင်း၊ သို့မဟုတ် ထုတ်ဖော်ခြင်း မရှိရသနည်း။ အကြောင်းမှာ ဘုရားသခင်၏ အနှစ်သာရသည် သမ္မာတရားဖြစ်ပြီး သမ္မာတရားသည် သန့်ရှင်းသောကြောင့် ဖြစ်သည်။ ဤသည်မှာ အဖြေဖြစ်၏။ လူတို့သည် ဖောက်ပြန်ပျက်စီးသော စိတ်သဘာထားများ ရှိကြသောကြောင့် မိမိတို့ကိုယ်ကို ဤသို့ ပေါ်လွင်စေကာ ထုတ်ဖော်ခြင်း ဖြစ်ပေသည်။ ဤပြဿနာကို ဖြေရှင်း၍ ရနိုင်သလော။ ငါ ယခုတင် ဖော်ပြခဲ့သည့် အချက်သုံးချက်က ဤပြဿနာကို ဖြေရှင်းနိုင်သလော။ (ဖြေရှင်းနိုင်ပါသည်။) ငါ ဖော်ပြသည့် အချက်သုံးချက်ထဲမှ တစ်ခုမျှသည် လက်တွေ့လုပ်ဆောင်ရန် မလွယ်ကူသော်လည်း ဖြေရှင်းချက်တစ်ခု ရှိ၏။ ဤအချက်သုံးချက်ကို ကြားပြီးနောက်တွင် လူတို့က “ဤအရာကို ကျွန်ုပ်တို့ လုပ်ဆောင်ခွင့်မရှိသကဲ့သို့ ထိုအရာကို လုပ်ဆောင်ခွင့်မရှိပါ။ ကျွန်ုပ်တို့သည် ဉာဏ်မရှိသော ရုပ်သေးရုပ်တစ်ရုပ်သဘောသာ ရှိသည်”ဟု တွေးကောင်းတွေးကြပေမည်။ ဤသို့ဖြစ်သလော။ (မဟုတ်ပါ။) သို့ဆိုလျှင် အဘယ်သို့နည်း။ သင်တို့ကို ငါ ပြောပါရစေ၊ သင်ကိုယ်တိုင် အန္တရာယ်ကင်းရေးအတွက်ကြောင့် ဘုရားသခင်က သင့်ကို ဤအရာများ လုပ်ဆောင်ခွင့်မပေးခြင်း ဖြစ်သည်။ ဤသည်မှာ ပထမအချက် ဖြစ်သည်။ သင်၏ လိုက်စားခြင်းနည်းလမ်းသည် သမ္မာတရားနှင့် မကိုက်ညီသကဲ့သို့ မှန်ကန်သည့် လမ်းကြောင်းမဟုတ်ပေ။ သင့်ရှေ့က လူများ၏ အမှားများကို ထပ်မလုပ်နှင့်။ သင်စွန့်လွှတ်ပြီး အသုံးခံသည့်အရာများကို အရင်းအနှီးနှင့် အမြတ်ထုတ်၍ရသည့် တုံကင်များအဖြစ် သဘောထားပြီးနောက် သင့်အပေါ် ဘုရားသခင်၏ သဘောထားက သင့်ကို မစာနာဟု ထင်ရသဖြင့် သူ့ကို သင်ဆန့်ကျင်သည့်အခါ သင်၏ သဘောထားသည် သမ္မာတရားနှင့် မကိုက်ညီ၊ ယင်းတွင် လူ့သဘာဝမရှိသကဲ့သို့ မမှန်ကန်ပေ။ သင့်ထံတွင် အကြောင်းပြချက် ထောင်ချီရှိလျှင်ပင် သင်၏ သဘောထား မှားယွင်းဆဲဖြစ်၏။ မည်သည့်နည်းနှင့်မျှ သမ္မာတရားနှင့် သဟဇာတမဖြစ်သကဲ့သို့ ဘုရားသခင်ကို အတိုက်အခံလုပ်ခြင်း သဘောသက်ရောက်ပေသည်။ ယင်းမှာ လူတစ်ဦးရှိသင့်သည့် သဘောထား မဟုတ်။ ဤသည်မှာ ဒုတိယအချက် ဖြစ်သည်။ တတိယအချက်မှာ သင်သည် ဤသဘောထားကို ဖက်တွယ်ပါက သမ္မာတရားကို မည်သည့်အခါတွင်မျှ နားလည်လိမ့်မည်မဟုတ်၊ သို့မဟုတ် ရရှိလိမ့်မည်မဟုတ်ပေ။ သင်သည် သမ္မာတရားကို ရရှိလိမ့်မည် မဟုတ်သည်သာမက သင့်ကိုယ်သင် အခွင့်အရေးလည်း ဆုံးရှုံးသွားစေလိမ့်မည်။ သင်သည် အဖန်ဆင်းခံတစ်ဦး ရှိသင့်သည့် ဂုဏ်သိက္ခာနှင့် တာဝန် ဆုံးရှုံးလိမ့်မည်။ သင်က “ငါ၏ သဘောထားကို ငါ စွဲစွဲမြဲမြဲထားရှိပြီး ထိုအရာနှင့်ပတ်သက်၍ မည်သူကမျှ မည်သည့်အရာကိုမျှ လုပ်ဆောင်၍မရပါ။ ငါ မှန်သည်ဟု ငါ ယုံကြည်သည်၊ ထို့ကြောင့် ငါ၏ အတွေးဖြင့် ငါ ရပ်တည်မည်။ ငါ၏ စိတ်ကူးများသည် အကျိုးအကြောင်းသင့်လျော်သောကြောင့် အဆုံးထိ ထိုအရာတို့အတိုင်း ငါ ရပ်တည်မည်”ဟု တွေးပါက တစ်စုံတစ်ခုကို အလွန်တရာ မဆုတ်မနစ် ဖက်တွယ်ခြင်းသည် မည်သည့်နည်းနှင့်မျှ သင့်ကို အကျိုးပြုလိမ့်မည် မဟုတ်။ သင်၏ စိတ်ဆုံးဖြတ်ကြောင့်၊ သို့မဟုတ် တစ်စုံတစ်ခုကို သင် စွဲစွဲမြဲမြဲ ကိုင်စွဲသောကြောင့် ဘုရားသခင်သည် သူ၏ သဘောထားကို ပြောင်းလဲလိမ့်မည် မဟုတ်။ တစ်နည်းအားဖြင့် သင်၏ သဘောထားကို သင် ဖက်တွယ်ထားရုံဖြင့် ဘုရားသခင်က သူ၏ သဘောထားကို မည်သည့်အခါတွင်မျှ ပြောင်းလဲလိမ့်မည် မဟုတ်ပေ။ ဆန့်ကျင်ဘက်အနေဖြင့် ဘုရားသခင်သည် သင့်အပေါ် သင်၏ ပုန်ကန်မှု၊ မဆုတ်နစ်သော အတိုက်အခံလုပ်ခြင်းတို့နှင့် ညီမျှသော သဘောထားကို ခံယူလိမ့်မည်။ ဤသည်မှာ စတုတ္ထနှင့် အရေးအကြီးဆုံးသောအချက် ဖြစ်သည်။ ဤအချက်လေးချက်နှင့် ပတ်သက်၍ သင် နားမလည်သည့်အရာ တစ်ခုတလေ ရှိသလော။ ငါ ဖော်ပြခဲ့သည့် အမှုအရာများထဲမှ တစ်ခုတလေသည် လူ၏ တကယ့် အခြေအနေနှင့် မကိုက်ညီသကဲ့သို့ လူ့ဘဝ၏ လက်တွေ့ကျသော ရှုထောင့်အဖို့ အထောက်အကူမဖြစ်သည့် အနှစ်မဲ့သော စကားများသက်သက် ဖြစ်သလော။ (မဟုတ်ပါ၊ အားလုံး အထောက်အကူဖြစ်ပါသည်။) ထိုအရာများထဲမှ တစ်ခုတလေသည် လက်တွေ့လုပ်ဆောင်ဖို့ လမ်းကြောင်းများထက် အနှစ်မဲ့ သဘောတရားများ ဖြစ်သလော။ (မဟုတ်ပါ။) လူတို့က မိမိတို့၏ နေ့စဉ် ဘဝများတွင် သမ္မာတရား စစ်မှန်မှုများထဲသို့ ဝင်ရောက်သင့်ပုံနှင့် စပ်လျဉ်း၍ ဤအချက်လေးချက်သည် အထောက်အကူ ဖြစ်သလော။ (ဖြစ်ပါသည်။) ဤအချက်လေးချက်အပေါ် သင်တို့၏ သိနားလည်မှု ရှင်းလင်းပါက ယင်းတို့ကို လက်တွေ့လုပ်ဆောင်ပြီး တွေ့ကြုံပါက ဘုရားသခင်နှင့် သင်၏ ဆက်ဆံရေးသည် ပုံမှန်ရှိနေလိမ့်မည်။ အမျိုးမျိုးသော စုံစမ်းနှောင့်ယှက်ခြင်းများ အတောအတွင်းတွင်၊ သို့မဟုတ် လူမျိုးစုံ၊ အဖြစ်အပျက်မျိုးစုံ၊ အမှုအရာမျိုးစုံတို့နှင့် ရင်ဆိုင်ရသည့်အခါ ဤအချက်လေးချက်က သင့်ကို ကွယ်ကာလိမ့်မည်။ သင်သည် ပုန်ကန်တတ်သည့် အခြေအနေတွင် ရှိသည့်အခါ ဤသမ္မာတရား၏ သွင်ပြင်လက္ခဏာများကို စဉ်းစားလော့၊ သင့်ကိုယ်သင် ထိုအရာများနှင့် ယှဉ်ကြည့်ပြီး လျော်ညီစွာ လက်တွေ့လုပ်ဆောင်လော့။ အစပထမတွင် သင် ထိုအရာများကို လက်တွေ့မလုပ်ဆောင်နိုင်ပါက ဆုတောင်းသင့်ပြီး တစ်ချိန်တည်းတွင် ဘုရားသခင်က သူပြုမူခဲ့သည့်အတိုင်း အဘယ်ကြောင့် ပြုမူခဲ့သည်ကို သတိပြုသင့်သည်။ သင့်ကို လက်တွေ့မလုပ်ဆောင်နိုင်စေသည့်၊ သို့မဟုတ် ကျိုးနွံနာခံခြင်း မရှိနိုင်စေသည့် မည်သည့် ဖောက်ပြန်ပျက်စီးသော အခြေအနေများနှင့် ဖောက်ပြန်ပျက်စီးခြင်း ထုတ်ဖော်ပြချက်များ သင့်တွင် ရှိသည်ဆိုသည်ကို သင် သုံးသပ်ဆင်ခြင်ပြီး သတိပြုမိသင့်ပေသည်။ သမ္မာတရားကို ဤသို့ သင်ရှာဖွေနိုင်ပါက သင်၏ အခြေအနေသည် ပုံမှန်ရှိနေလိမ့်မည်ဖြစ်ပြီး သင်သည် ဤသမ္မာတရား စစ်မှန်မှုများထဲသို့ အလိုအလျောက် ဝင်ရောက်သွားလိမ့်မည်။

မည်သည့် ပြဿနာဖြစ်စေ သမ္မာတရားကို သင်နားမလည်ပါက သင်သည် အယူအဆများနှင့် စိတ်ကူးများအရ ပြုမူဆောင်ရွက်နေခြင်း၊ သို့မဟုတ် ပုန်ကန်စွာဖြင့် ပြုမူဆောင်ရွက်ကာ အတိုက်အခံလုပ်နေခြင်း ဖြစ်လိမ့်မည်။ ဤသည်မှာ ရာခိုင်နှုန်းပြည့် သေချာ၏။ တစ်ခါတစ်ရံ အပြင်ပန်းမှကြည့်လျှင် သင်သည် ဘုရားသခင်ကို အတိုက်အခံလုပ်နေပုံ၊ မကောင်းသည့် အရာများ ပြုနေပုံ၊ သို့မဟုတ် အနှောင့်အယှက်၊ အတားအဆီး ဖြစ်စေပုံ မရနိုင်သော်လည်း ယင်းမှာ သင်၏ လုပ်ရပ်များသည် သမ္မာတရားနှင့် ကိုက်ညီသည်ဟု သေချာပေါက် မဆိုလိုပေ။ တစ်ခါတစ်ရံ သင်သည် အယူအဆများနှင့် စိတ်ကူးများအရ ပြုမူနေနိုင်ပြီး ယင်းသည် အတားအဆီးတစ်ခု မဖြစ်နိုင်သော်လည်း၊ သို့မဟုတ် ထိခိုက်ဆုံးရှုံးမှု မဖြစ်စေနိုင်သော်လည်း သမ္မာတရားနှင့် မကိုက်ညီသရွေ့ သင်၏ လုပ်ရပ်များသည် ဘုရားသခင်၏ ရည်ရွယ်ချက်များနှင့် ဆန့်ကျင်ကွဲလွဲပေသည်။ သင်၏ စိတ်တွင် ဘုရားသခင်နှင့် ပတ်သက်၍ အယူအဆများ ရှိနေနိုင်သည့် အခြားသော အချိန်များရှိသည်။ ယင်းတို့ကို သင် မည်သည့်အခါမျှ ထုတ်ဖော်ပြောဆိုခြင်း မရှိလျှင်ပင် ဘုရားသခင်က ဤအရာ၊ ထိုအရာကို လုပ်သင့်သည်ဟု တွေးထင်ရင်းနှင့် သူမည်သို့ဖြစ်သင့်သည်ကို သတ်မှတ်နေရင်း စိတ်ထဲတွင် ဤအယူအဆများနှင့် စိတ်ကူးများကို သင် ဖက်တွယ်ထားနေ၏။ အပြင်ပန်းတွင် သင်သည် မည်သည့်အမှားမျှ မလုပ်ခဲ့သော်လည်း စိတ်ထဲတွင် ဘုရားသခင်ကို အဆက်မပြတ် ပုန်ကန်ခြင်းနှင့် အတိုက်အခံလုပ်ခြင်း အခြေအနေတစ်ခုတွင် သင် ရှိနေသည်။ ဥပမာအားဖြင့် ဘုရားသခင်၏ ချစ်ခြင်းမေတ္တာနှင့် ပတ်သက်သည့် အယူအဆများနှင့် ကန့်သတ်ထားသည့် အဓိပ္ပာယ် ဖွင့်ဆိုချက်များအကြောင်းကို ငါ ယခုတင် ဆွေးနွေးပြောဆိုခဲ့သည်။ သင်၏ အယူအဆများနှင့် စိတ်ကူးများက ဘုရားအမှုတော်အဖို့ အတားအဆီး၊ သို့မဟုတ် အနှောင့်အယှက် တစ်ခုတလေ မဖြစ်စေလျှင်ပင် သင်၏ အခြေအနေက သင်၏ စိတ်နှလုံးသည် ဘုရားသခင်ကို စဉ်ဆက်မပြတ် ကန့်သတ်ပြီး အထင်လွဲနေကြောင်း သက်သေပြပေသည်။ ဤအရာမှ မည်သည့်အရာကို ငါတို့ ကောက်ချက်ချနိုင်သနည်း။ သင်သည် အဆက်မပြတ် ဘုရားသခင်ကို အတိုက်အခံလုပ်နေခြင်း ဖြစ်သည်။ အမှန်တရားကို ငါ မပြောသလော။ (ဟုတ်ပါသည်။) ယုဒပြည်မှ ဂျူးလူမျိုးများ ပြည်နှင်ဒဏ်ခံရခြင်းနှင့် ဆင်တူသည့် အရာတစ်ခုခု ဖြစ်ပျက်သည့်နေ့တစ်နေ့ ရောက်လာပါက သင်၏ အယူအဆများကြောင့် သင်သည် ဘုရားသခင်၏လုပ်ရပ်များအား “အာမင်”ဟု ပြောနိုင်မည်မဟုတ်၊ သို့မဟုတ် ဘုရားသခင်၏ လုပ်ရပ်များကို တုံ့ပြန်ချက်အနေနှင့် ချီးမွမ်းခြင်း၊ ဘုရားသခင်ကို ချီးမွမ်းခြင်း၊ သူ့အပေါ် ကြောက်ရွံ့ခြင်း၊ သို့မဟုတ် ကျိုးနွံနာခံခြင်း ရှိစေနိုင်မည် မဟုတ်ချေ။ ထိုအစား သင်၏ စိတ်နှလုံးတွင် ဘုရားသခင်အပေါ် အထင်လွဲ၍ စောဒကတက်ကာ အနည်းငယ်မျှပင် ရန်လိုလိမ့်မည် ဖြစ်သည်။ စိတ်ထဲတွင် သင်က သူ့ကို “ဘုရားသခင်၊ ယင်းကို ကိုယ်တော် မလုပ်ခဲ့သင့်ပါ။ ယင်းမှာ အလွန်ပင် မစာနာခြင်း ဖြစ်သည်။ ကိုယ်တော်၏ ဖန်ဆင်းခြင်းကို ကိုယ်တော် အဘယ်ကြောင့် ဤသို့ ဆက်ဆံနိုင်ရသနည်း။ ကိုယ်တော် ရွေးချယ်ထားသောလူများကို ကိုယ်တော် အဘယ်ကြောင့် ဤသို့ ဆက်ဆံနိုင်ရသနည်း။ ကိုယ်တော်လုပ်ခဲ့သည့်အရာကို မြင်ပြီးနောက်တွင် ကိုယ်တော်နှင့်ပတ်သက်သော ချီးမွမ်းခြင်းများကို ကျွန်ုပ် မဆိုနိုင်၊ သို့မဟုတ် ကိုယ်တော်၏ လုပ်ရပ်များကို မချီးကျူးနိုင်ပါ။ ကျွန်ုပ်ကိုးကွယ်သည့် ဘုရားကို အကန့်အသတ်မရှိ မှီခို၍မရသကဲ့သို့ စိတ်ထဲတွင် ကျွန်ုပ် ဒုက္ခခံစားနေရပြီး ခိုကိုးရာမဲ့ နေသည်။ ကျွန်ုပ် ယုံကြည်သည့် ဘုရားသည် ဤသို့မဟုတ်ပါ။ ကျွန်ုပ် ယုံကြည်သည့် ဘုရားသခင်သည် သူ၏ အဖန်ဆင်းခံများကို ဤသို့မဆက်ဆံသင့်ပါ။ ကျွန်ုပ် ယုံကြည်သည့် ဘုရားသခင်သည် ဤသို့ သွေးမအေးပါ၊ သို့မဟုတ် မရက်စက်ပါ။ ကျွန်ုပ် ယုံကြည်သည့် ဘုရားသည် လူသားများကို ယခုလို ရေခဲတမျှ အေးစက်သကဲ့သို့၊ သို့မဟုတ် ဂရုမစိုက်သကဲ့သို့ မဟုတ်ဘဲ အလျှံပယ် ကောင်းချီးခံစားရစေပြီး နွေးထွေးမှုအပြည့် ခံစားရစေလျက် ကလေးသူငယ်များအလား နူးညံ့သိမ်မွေ့စွာနှင့် အာရုံစူးစိုက်စွာ ဆက်ဆံသည်”ဟု ပြောလိမ့်မည်။ စိတ်ထဲတွင် ဤညည်းညူခြင်း ဖြစ်ပေါ်လာသည့်အခါ သင့်ရှေ့တွင် ဖြစ်ပျက်သည့် အဖြစ်မှန်များကို ဘုရားသခင်၏ အမှုအဖြစ် သင် မရှုမြင်။ ထိုအရာကို ချီးမွမ်းဖို့မဆိုထားနှင့်၊ ဝန်မခံချေ၊ သို့မဟုတ် “အာမင်”ဟုပင် သင် မပြောချေ။ ထိုသို့ဖြင့် သင်၏ စိတ်ခံစားချက်များနှင့် ထိုသို့သော အခြေအနေသည် ဘုရားသခင်ကို ကျိုးနွံနာခံခြင်းလော၊ သို့မဟုတ် ဆန့်ကျင်ခြင်းလော။ (ဆန့်ကျင်ခြင်း ဖြစ်ပါသည်။) စစ်မှန်သည့် ကျိုးနွံနာခံခြင်း မဟုတ်သည်မှာ သိသာသည်။ ဤနေရာတွင် ကျိုးနွံနာခံမှုမရှိ၊ စောဒကတက်ခြင်း၊ ဆန့်ကျင်ခြင်း၊ မနာခံခြင်းတို့သာရှိပြီး ဒေါသပင် ရှိလေသည်။ ဤသည်မှာ မိမိ၏ ဖန်ဆင်းရှင်အပေါ် ဖန်ဆင်းခံတစ်ဦးက ရှိသင့်သည့် သဘောထား ဖြစ်သလော။ မဟုတ်ပေ။ သင်၏ စိတ်နှလုံးသည် အတိုက်အခံလုပ်ခြင်းတစ်ခု ဖြစ်သည်။ သင်က “ဤအရာကို ဘုရားသခင် လုပ်လျှင် ငါ၏ စိတ်နှလုံးက အဘယ်ကြောင့် မထောက်ခံသနည်း။ အဘယ်ကြောင့် လူအများစုက လက်မခံသနည်း။ သူ၏ လုပ်ရပ်များသည် အဘယ်ကြောင့် လူတို့အပေါ် အလွန်ပင် စာနာမှုကင်းမဲ့ရသနည်း၊ ပြီးလျှင် ယင်းတို့သည် အဘယ်ကြောင့် သွေးနှင့် သတ်ဖြတ်ခြင်းတို့ဖြင့် ပြည့်နေရသနည်း” ဟု တွေးသည်။ ထိုအခိုက်တွင် သင့်စိတ်နှလုံးထဲရှိ ဘုရားနှင့် တကယ့်ဘဝတွင် အမှန်တကယ် တည်ရှိသည့် ဖန်ဆင်းရှင်တို့သည် ကွဲလွဲပြီး အချင်းချင်း ဆန့်ကျင်ကြသည် မဟုတ်လော။ (ဟုတ်ပါသည်။) သို့ဆိုလျှင် မည်သူ့ကို သင် ယုံကြည်သင့်သနည်း။ ဤအချိန်တွင် သင်၏ စိတ်နှလုံးနက်နက်တွင်ရှိသည့် အယူအဆများနှင့်ဆိုင်သော ဘုရားသခင်ကို ယုံကြည်ရန် သင် ရွေးချယ်သင့်သလော၊ သို့မဟုတ် သင့်ရှေ့တည့်တည့်တွင် တကယ့် လုပ်ဆောင်ချက်များ ဆောင်ရွက်နေသည့် ဘုရားကို ရွေးချယ်သင့်သလော။ (ကျွန်ုပ်တို့ ရှေ့တည့်တည့်တွင် တကယ့် လုပ်ဆောင်ချက်များ ဆောင်ရွက်နေသည့် ဘုရားကို ရွေးချယ်သင့်ပါသည်။) ၎င်းတို့၏ ဓမ္မဓိဋ္ဌာန်ကျသော ဆန္ဒများအရ လူတို့သည် မိမိတို့ ရှေ့တည့်တည့်ရှိ တကယ့် လုပ်ဆောင်ချက်များ ဆောင်ရွက်နေသည့် ဘုရားသခင်ကို ယုံကြည်ရန် အလွန် လိုလားကြသော်လည်း လူ၏ အယူအဆများ၊ တစ်ကိုယ်ကောင်းဆန်သော ဆန္ဒများနှင့် ခံစားချက်များကြောင့် မိမိတို့ စိတ်နှလုံးထဲရှိ ဘုရားသခင်ကို ဖုံးဖိပြီး မိမိတို့ ရှေ့တည့်တည့်တွင် တကယ့် လုပ်ဆောင်ချက်များ ဆောင်ရွက်နေသည့် ဘုရားသခင်ကို လက်ခံဖို့ မိမိကိုယ်ကို အတင်းအကျပ် တွန်းအားပေးရန် ဆုံးဖြတ်ကြလေသည်။ သို့ရာတွင် စိတ်ထဲတွင် ဖန်ဆင်းရှင် လုပ်ဆောင်နေသည့် အရာနှင့်သက်ဆိုင်သည့် အချက်များအားလုံးကို ၎င်းတို့ လက်မခံနိုင်ကြသေးချေ။ စစ်မှန်သည့် ဘုရားသခင်က အမြဲ မရေမရာဖြစ်နေပုံရစဉ်တွင် ၎င်းတို့သည် မိမိတို့ စိတ်ကူးထဲမှ ဘုရားသခင်ကို မမောနိုင်မပန်းနိုင် စကားပြောကာ ဆက်ဆံလျက် မိမိတို့ ကိုယ်ပိုင် ကမ္ဘာငယ်လေးထဲတွင် ဆက်လက် ပုန်းကွယ်ကာ အသက်ရှင်ကြဆဲ ဖြစ်သည်။ “စစ်မှန်သည့် ဘုရားသခင်ကို ကျွန်ုပ် မတည်ရှိစေချင်ပါ။ ကျွန်ုပ်၏ ဘုရားသခင်သည် ကျွန်ုပ် စိတ်နှလုံးထဲတွင် စိတ်ကူးသည့် ဘုရားသခင်၊ ချစ်ခြင်းမေတ္တာနှင့် ပြည့်ဝပြီး လူတို့ကို သူ၏ နွေးထွေးမှု ခံစားစေသည့် ဘုရားသခင် ဖြစ်သည်။ သူသည် စစ်မှန်သော ဘုရားတစ်ပါးဖြစ်သည်။ လက်တွေ့ကျသော ဘုရားသခင်သည် ကျွန်ုပ် စိတ်ကူးသည့် ဘုရားမဟုတ်ပါ။ အဘယ်ကြောင့်ဆိုသော် သူလုပ်ဆောင်သည့်အရာများက ကျွန်ုပ်ကို စိတ်ပျက်စေပြီး သူ့ထံမှ မည်သည့်နွေးထွေးမှုမျှ ကျွန်ုပ် မခံစားရပါ။ အထူးသဖြင့် သူ၏ တရားစီရင်ခြင်းနှင့် ပြစ်တင်ဆုံးမခြင်းတို့အားဖြင့် လူများစွာတို့သည် ပြစ်တင်ရှုတ်ချခြင်းနှင့် ဖယ်ရှားရှင်းလင်းခြင်းခံရပုံကို ကျွန်ုပ် လျစ်လျူမရှုနိုင်ပါ”ဟု ဆိုသောလူများပင် ရှိသည်။ ဤသည်မှာ မည်သည့် လူစားမျိုး ဖြစ်သနည်း။ ယင်းမှာ မယုံကြည်သူများနှင့် သမ္မာတရား လက်မခံသောသူများ ပြောသည့်အရာ ဖြစ်သည်။ ဤသည်တို့မှာ လူတို့က ဘုရားသခင်၏ အမှုတော်ကို နားမလည်ကြသည့်အခါ၊ ၎င်းတို့၏ စိတ်ကူးများနှင့် ဘုရားသခင်၏ လက်တွေ့ကျသော အမှုတို့အကြား ဆန့်ကျင်ကွဲလွဲမှုတစ်ခု ရှိသည့်အခါ ၎င်းတို့တွင် ဖြစ်ပေါ်သည့် အမျိုးမျိုးသောအခြေအနေများ ဖြစ်သည်။ သို့ဆိုလျှင် ဤအခြေအနေများ မည်သို့ ဖြစ်ပေါ်လာသနည်း။ အချက်တစ်ချက်မှာ လူတို့သည် ဖောက်ပြန်ပျက်စီးသော စိတ်သဘောထားများ ရှိကြသည်။ အခြားအချက်တစ်ချက်မှာ တစ်စုံတစ်ရာဖြစ်ပျက်ပြီး အဖြစ်မှန်များက လူတို့၏ အယူအဆများ၊ စိတ်ကူးများနှင့် မကိုက်သည့်အခါ၊ ၎င်းတို့၏ လက်တွေ့မကျသော မျှော်လင့်ချက်များကို အစိတ်စိတ်အမြွှာမြွှာ ဖြိုခွဲသည့်အခါ၊ ၎င်းတို့၏ အိပ်မက်များကို အစိတ်စိတ်အမြွှာမြွှာခွဲပြီး ကောင်းချီးများအတွက် ၎င်းတို့၏ ကြံရွယ်ချက်နှင့် စိတ်ဆန္ဒတို့ ဖြည့်ဆည်းမခံရနိုင်ကြောင်း ခံစားရစေသည့်အခါ နောက်ဆုံးတွင် မည်သည့်အရာကို လုပ်ဆောင်ရန် ၎င်းတို့ ဆုံးဖြတ်ပါသနည်း။ ထွက်ပြေးသည်၊ အပေးအယူလုပ်ပြီး ခေါင်းမာသည်။ လူအချို့သည် “နှစ်ဖက်လုံးကို ကျွန်ုပ် လက်ခံမည်။ ကျွန်ုပ်စိတ်နှလုံးထဲတွင် နဂိုကရှိခဲ့သည့် ဘုရားသခင်သည် ဘုရားသခင်ဖြစ်ပြီး ချစ်ခြင်းမေတ္တာ ဖြစ်သည်။ ကျွန်ုပ်၏ မျက်စိရှေ့တွင် ကြီးမြတ်သည့် လုပ်ဆောင်ချက်များ လုပ်ဆောင်နေပြီး ဩဇာအာဏာ စွဲကိုင်သောသူသည်လည်း ဘုရားသခင် ဖြစ်သည်။ နှစ်ဦးလုံးကို ကျွန်ုပ် လက်ခံပြီး မည်သူ့ကိုမျှ စွန့်မည်မဟုတ်ပါ”ဟု ဆိုလျက် လှေနံနှစ်ဖက်နင်းသည့်လူအချို့ပင် ရှိသည်။ လှေနံနှစ်ဖက်နင်းလျက် ဤအခြေအနေမျိုးတွင် လူတို့ မကြာခဏ အသက်ရှင်ကြသည်။ လူတို့သည် မိမိတို့ စိတ်ထဲရှိ ဘုရားနှင့်ဆိုင်သည့် စိတ်ကူးဖြင့် မကြာခဏ ပိတ်မိကြသည်။ ၎င်းတို့သည် ဤမရေရာသည့် ဘုရားအတွက် ဟိုသည်ပြေးကြသည်၊ မိမိတို့ကိုယ်ကို အသုံးခံကြသည်၊ အရာများကို ပူဇော်ဆက်ကပ်ကြပြီး အလုပ်လုပ်ကြလေသည်။ ၎င်းတို့သည် မိမိတို့ကိုယ်တိုင်၏ အသက်ကိုပင် စွန့်ကာ ရှိသမျှကို စတေးရင်း မိမိတို့တာဝန်များကို ထမ်းဆောင်ရန် မည်သည့်အဖိုးအခကိုမဆို ပေးကြလိမ့်မည် ဖြစ်သည်။ လူတို့ မည်သို့ ပြုမူကြသည်ဖြစ်စေ၊ သို့မဟုတ် ၎င်းတို့တွင် မည်သည့် အခြေအနေ ထွက်ပေါ်သည်ဖြစ်စေ ဤသို့သော ဘုရားက ၎င်းတို့စိတ်တွင် တည်ရှိသည့်အခါ လူတို့၏ လုပ်ရပ်များသည် စစ်မှန်သည့် ဖန်ဆင်းရှင်၏ အမြင်တွင် ကောင်းမြတ်သလော၊ သို့မဟုတ် ဆိုးယုတ်သလော။ ယင်းသည် ကျိုးနွံနာခံခြင်းလော၊ သို့မဟုတ် အတိုက်အခံပြုခြင်းလော။ ယင်းတို့သည် ကောင်းမွန်သည့် လုပ်ဆောင်ချက်များ မဟုတ်သကဲ့သို့ ဂုဏ်မပြုထိုက်သည်မှာ သိသာပေသည်။ ယင်းက လူတို့သည် အမှန်တကယ် ကျိုးနွံနာခံခြင်း မရှိကြ၊ သို့မဟုတ် မိမိတို့ကိုယ်ကို မဆက်ကပ်ကြကြောင်းကိုလည်း ထုတ်ဖော်ပြသည်။ ထို့ထက် ၎င်းတို့သည် အတိုက်အခံလုပ်ခြင်း၊ ပုန်ကန်ခြင်းနှင့် ဆန့်ကျင်မှုတို့ဖြင့် ပြည့်ကြသည်။ လူတို့သည် ဤအခြေအနေများရှိပြီး ဤအခြေအနေများအတွင်းတွင် မကြာခဏ အသက်ရှင်နေထိုင်ကြသောကြောင့်ပင် ၎င်းတို့၏ အိပ်မက်မှ နိုးထပြီး လက်တွေ့ကမ္ဘာလောကတွင် အသက်ရှင်နေထိုင်သည့်အခါ လက်တွေ့ဘဝရှိ ဘုရားသခင်၏ လုပ်ရပ်များသည် မိမိတို့၏ စိတ်ပိုင်းဆိုင်ရာနှင့် ဝိညာဉ်ရေးရာ လိုအပ်ချက်များ မဖြည့်ဆည်းပေးနိုင်ကြောင်းကို သဘောပေါက်ကြလေသည်။ ထို့ထက် သူ၏ လုပ်ရပ်များက လူတို့အား နည်းလမ်းအမျိုးမျိုးဖြင့် ထိခိုက်နာကျင်စေသည်၊ သူသည် နည်းလမ်းအမျိုးမျိုးဖြင့် ဂရုမစိုက်ဘဲရှိနေပြီး လူတို့အပေါ် နည်းလမ်းအမျိုးမျိုးဖြင့် မစာနာဘဲရှိသည်ဟု ခံစားရစေသည်။ “ဘုရားသခင်သည် ချစ်ခြင်း မေတ္တာဖြစ်ပါသလား။ လူတို့ကို သူ ချစ်နေဆဲလား။ ဘုရားသခင်သည် လူအတွက် ပူပန်ပြီး လူကို ကိုယ်နှင့်အမျှ ချစ်သည်ဟု ဆိုသည်။ ယင်းကို မည်သည့်နေရာတွင် သင် မြင်သနည်း။ ကျွန်ုပ် အဘယ်ကြောင့် လုံးဝ မမြင်ဖူးရသနည်း”ဟု ဆိုလျက် သံသယရှိသူအချို့ပင် ရှိသည်။ ဤသည်မှာ ပြဿနာတစ်ခု ဖြစ်၏။ လူတို့သည် လူနှင့် ဘုရားကြား ကွဲလွဲမှုကို ယခင်ထက်သာ၍ ပြင်းထန်လာစေလျက် ၎င်းတို့ကြား ကွာဝေးမှုကို ပို၍တိုးလာစေရင်း ဤအခြေအနေများ၌ မကြာခဏ အသက်ရှင်ကြလေသည်။ ဘုရားသခင်က ၎င်းတို့၏ အယူအဆများနှင့် ကိုက်ညီသည့် တစ်စုံတစ်ရာ လုပ်ဆောင်သည်ကို မြင်သည့်အခါ “ငါ့ ဘုရားသည် ကမ္ဘာတုန်လောက်သည့် တစ်စုံတစ်ရာကို လုပ်လေပြီ။ သူသည် ငါအမှန်တကယ် ယုံကြည်ချင်သည့် ဘုရားဖြစ်သည်။ သူသည်သာ ငါ့ဘုရားဖြစ်သည်။ သူ၏ အဖန်ဆင်းခံဖြစ်ရန် ငါ လိုလားသည်။ သူသည်သာ ကျွန်ုပ်၏ ဖန်ဆင်းရှင်ဖြစ်သည်”ဟု တွေးကြသည်။ သို့ရာတွင် ၎င်းတို့၏ နေ့စဉ်အသက်တာများ၌ အခက်အခဲများ၊ အပျက်သဘောဆောင်ခြင်း၊ သို့မဟုတ် အားနည်းချက်များဖြစ်ပေါ်ပြီး ၎င်းတို့ စိတ်ကူးသည့် ဘုရားက ၎င်းတို့ကို မကူညီနိုင်၊ သို့မဟုတ် ၎င်းတို့၏ လိုအပ်ချက်များကို တစ်ချိန်လုံး မဖြည့်ဆည်းနိုင်သည့်အခါ ဘုရားသခင်၌ ၎င်းတို့၏ ယုံကြည်ခြင်းက အားနည်းသွားသည်၊ သို့မဟုတ် ပျောက်ပင် ပျောက်ကွယ်သွားသည်။ လူတို့တွင် ရှိသည့် အခြေအနေများ အားလုံးကိုလည်းကောင်း၊ ၎င်းတို့ ပြုမူလုပ်ဆောင်ပြီး မိမိကိုယ်ကို ထုတ်ဖော်သည့် နည်းလမ်းများအားလုံးကိုလည်းကောင်း မည်သည့်အရာက ဖြစ်ပေါ်စေသနည်း။ ယင်းမှာ ဖန်ဆင်းရှင်ကို လူတို့ လုံးဝမသိကြသောကြောင့် ဖြစ်သည်။ သင်သည် သူ့ကို နားမလည်ချေ။ ယင်းမှာ တစ်ခုတည်းသော အကြောင်းရင်း ဖြစ်သည်။ ဤသည်မှာ လူနှင့် ဘုရားကြား ကွဲလွဲမှုများ၊ ဝေးကွာမှုနှင့် အထင်လွဲမှုများအားလုံး၏ အရင်းမြစ် ဖြစ်သည်။ လူတို့သည် ဤပြဿနာကို မည်သို့ ဖြေရှင်းကြသနည်း။ ပထမဦးစွာ မိမိတို့၏ အယူအဆများကို ၎င်းတို့ ဖြေရှင်းရမည်။ ဒုတိယအနေဖြင့် လူတို့သည် မိမိတို့၌ ဘုရားသခင် ပြုသည့် အမှု၏ အချက်တိုင်းကို တွေ့ကြုံ၊ ခံစား၍ ရှာဖွေကာ တွေးဆရမည်ဖြစ်ပြီး ၎င်းတို့အတွက် ဘုရားသခင် စီစဉ်သည့် အစီအစဉ်တိုင်းနှင့် ၎င်းတို့အတွက် ဘုရားသခင် စီစဉ်ညွှန်ကြားသည့် လူများ၊ အဖြစ်အပျက်များနှင့် အမှုအရာများအားလုံးကို လုံးဝ ကျိုးနွံနာခံနိုင်သည့် အဆင့်ထိရောက်ရှိရမည်။ ကျိုးနွံနာခံခြင်း၏ ရည်ရွယ်ချက်မှာ အဘယ်နည်း။ ဤသမ္မာတရားအားလုံးကို သတိပြုကာ နားလည်ရန် ဖြစ်သည်။

ယခုတင် ငါတို့ မိတ်သဟာယပြုခဲ့ကြသည့် အကြောင်းကိစ္စကို နက်ရှိုင်းသည်ဟု သင်တို့ မြင်သလော။ သင်တို့ နားလည်နိုင်ကြသလော။ သဘောပေါက်နိုင်ကြသလော။ (သဘောပေါက်နိုင်ပါသည်။) သဘောတရားအရ သင်တို့ နားလည်နိုင်သင့်သော်လည်း သဘောတရားအရ သိနားလည်ခြင်းသည် သမ္မာတရားကို သိနားလည်ခြင်း၊ လက်ခံခြင်းတို့နှင့် ညီမျှသလော။ (မညီမျှပါ။) သို့ဆိုလျှင် မည်သည့်အရာသည် သမ္မာတရားကို သိနားလည်ခြင်း၊ လက်ခံခြင်းတို့နှင့် ညီမျှပါသနည်း။ သင်သည် မိမိ၏ နေ့စဉ်အသက်တာများ၌ မိမိကိုယ်ကို မကြာခဏ ဆန်းစစ်ရမည်ဖြစ်သော်လည်း မည်သည့်အရာကို ဆန်းစစ်သင့်သနည်း။ (ကျွန်ုပ်တို့တွင် ဘုရားသခင် ပြောဆိုသည့် အခြေအနေများ ရှိမရှိ၊ ဘုရားသခင် ပြောဆိုသည့် ပုံစံဖြင့် ကျွန်ုပ်တို့ မိမိတို့ကိုယ်ကို ပြသခြင်း ရှိမရှိဆိုသည်နှင့် ဘုရားသခင်နှင့် ပတ်သက်၍ မည်သည့် အယူအဆများနှင့် အထင်လွဲမှုများ လူတို့ရှိကြသည်ဆိုသည်တို့ကို ဆန်းစစ်သင့်ပါသည်။) သိပ်ဟုတ်ပေ၏။ ဤအရာများကို သင် ဆန်းစစ်ရမည်။ မည်သည့် ဖောက်ပြန်ပျက်စီးခြင်း သင် ထုတ်ဖော်သည်ဆိုသည်နှင့် မည်သည့် အယူအဆများနှင့် စိတ်ကူးများရှိသည်ဆိုသည်တို့ကို ဆန်းစစ်လော့။ လူအချို့က မိမိတို့ကိုယ်ကို မဆန်းစစ်နိုင်ကြဟု ပြောသည်။ အခြားသူများကို ဦးစွာ ကြည့်ခြင်းအားဖြင့် ယင်းကို အလွယ်တကူ ကုစားရပေသည်။ အခြားလူများသည် သင်ကိုယ်တိုင်၏ မှန်တစ်ချပ် ဖြစ်သည်။ စိတ်သဘောထား၊ သို့မဟုတ် အခြေအနေတစ်ခုခု လူတို့ ထုတ်ဖော်နေသည်ကို သင် မြင်သည့်အခါ သူ့အခြေအနေတွင် ကိုယ်ဝင်လိုက်ပြီး မိမိကိုယ်ကို ဆန်းစစ်ကာ မိမိကိုယ်ကို ယှဉ်ကြည့်လော့။ ဤအလားတူ အယူအဆများနှင့် စိတ်ကူးများ သင်၌ ရှိမရှိဆိုသည်နှင့် အလားတူ အခြေအနေတွင် သင် ရှိမရှိဆိုသည်ကို ကြည့်လော့။ ရှိပါက ထိုအရာနှင့် ပတ်သက်၍ မည်သည့်အရာကို သင် လုပ်ဆောင်သင့်သနည်း။ သင်သည် မိမိကိုယ်ကို ဖွင့်ချကာ ဤအရာများကို စိတ်ဖြာလေ့လာသင့်သလော၊ သို့မဟုတ် ယင်းတို့ကို ဖက်တွယ်ကာ ၎င်းတို့ “ပွင့်လန်းပြီး သီးပွင့်လာ”ရန် စောင့်ဆိုင်းသင့်သလော။ (ကျွန်ုပ်တို့ မိမိတို့ကိုယ်ကို ဖွင့်ချကာ ထိုအရာများကို စိတ်ဖြာလေ့လာသင့်ပါသည်။) သင်သည် လူတိုင်း အကျိုးခံစားနိုင်ရန်၊ ထိုအရာမှတစ်ဆင့် လူတိုင်း ဖောက်ပြန်ပျက်စီးသည့် အခြေအနေများကို မှန်ကန်တိကျစွာ သတိပြုမိနိုင်ရန်၊ သမ္မာတရားကို နားလည်နိုင်ရန်၊ ထွက်ပေါက်ရှာပြီး ဤပြဿနာအမျိုးအစားများကို အတူတကွ ဖြေရှင်းနိုင်ရန်အလို့ငှာ ဤအရာများကို ချခင်းကာ စိတ်ဖြာလေ့လာဆွေးနွေးသင့်၏။ အယူအဆများနှင့် မတက်ကြွသည့်၊ အပျက်သဘောဆောင်သော အခြေအနေများကို စိတ်ဖြာလေ့လာဆွေးနွေးခြင်း၏ ရည်ရွယ်ချက်မှာ အဘယ်နည်း။ (မိမိတို့ အယူအဆများနှင့် မတက်ကြွသည့် အခြေအနေများမှ ထွက်ပေါက်တစ်ခုကို လူတို့ ရှာတွေ့နိုင်ကြဖို့အလို့ငှာ ဖြစ်ပါသည်။) ထွက်ပေါက်တစ်ခုကို ရှာခြင်း၏ ရည်ရွယ်ချက်မှာ အဘယ်နည်း။ သမ္မာတရား ရရှိရန် ဖြစ်သည်။ သင်၏ အယူအဆများကို ဖြေရှင်းခြင်း၏ ရည်ရွယ်ချက်မှာ ယင်းတို့သည် မှားယွင်းကြောင်းနှင့် သင် ပိုင်ဆိုင်သင့်သည့် အရာတစ်ခုမဟုတ်ကြောင်း သင့်ကို သတိပြုမိစေရန်ဖြစ်သည်။ သင်သည် ထိုအရာများကို လက်လွှတ်သင့်သည်၊ ဖက်တွယ်မထားသင့်ပေ။ ထို့နောက် မည်သည့်အရာ မှန်ကန်သည်၊ အမှန်တကယ်တွင် အပြုသဘောဆောင်သည့် အရာများက မည်သည့်အရာများဖြစ်သည်ဆိုသည်နှင့် သမ္မာတရားက အမှန်တကယ်တွင် မည်သည့်အရာ ဖြစ်သည်ဆိုသည်တို့ကို တက်ကြွစွာ ရှာဖွေလော့။ အပြုသဘောဆောင်သော အရာများနှင့် သမ္မာတရားကို သင်လက်ခံပြီး ယင်းတို့ကို သင် ပိုင်ဆိုင်သင့်သည့် လက်တွေ့လုပ်ဆောင်ခြင်း၊ တွေးခေါ်ခြင်းနှင့် ရှုထောင့်အမြင်များ၏ စည်းမျဉ်းများအဖြစ် သဘောထားပါက ပြောင်းလဲမှုရှိပြီး သမ္မာတရားကို သင် ရရှိပြီးဖြစ်လိမ့်မည်။ သို့ဆိုလျှင် ယုဒပြည်မှ ဂျူးလူမျိုးများ ပြည်နှင်ဒဏ်ခံရခြင်းကို ဤသမ္မာတရားများအရ လူများ မည်သို့ ရှုမြင်သင့်သနည်း။ ဤဖြစ်ရပ်နှင့်ပတ်သက်၍ လူများတွင် အဖြစ်များသည့် အယူအဆမှာ အဘယ်နည်း။ (ဘုရားသခင်သည် ဂျူးလူမျိုးများကို ယုဒပြည်မှ မနှင်ထုတ်သင့်ကြောင်းနှင့် ဂျူးလူမျိုးများကို သူ ကွယ်ကာသင့်ကြောင်းတို့ ဖြစ်သည်။ သူ့ကို သူတို့ မည်သို့ အတိုက်အခံလုပ်ခဲ့ကြသည်ဖြစ်စေ၊ ပြီးလျှင် သူ့ကို ကားတိုင်ထက်တွင် သူတို့ သံမှိုရိုက်နှက်ခဲ့သည့်အချက် ရှိလင့်ကစား သူတို့၏ အပြစ်များမှ သူတို့ကို သူ ခွင့်လွှတ်သင့်ကြောင်းနှင့် ဤသည်သာ ဘုရားသခင်၏ မေတ္တာဖြစ်ကြောင်းတို့ ဖြစ်သည်။) ဤသည်တို့မှာ လူ၏အယူအဆများ ဖြစ်သည်။ ယင်းတို့သည် အဓိပ္ပာယ် မမဲ့သလော။ ဘုရားသခင်သည် လူ၏အယူအဆများအတိုင်း ပြုမူဆောင်ရွက်ခဲ့ပါက ဖြောင့်မတ်သော စိတ်သဘောထား ရှိပါဦးမည်လော။ ပြည်နှင်ဒဏ်ခံရခြင်းနှင့် ပတ်သက်၍ လူတို့ မကျေမချမ်း ဖြစ်ခဲ့ကြပြီး ဘုရားသခင်အပေါ် ၎င်းတို့၏ အတိုက်အခံလုပ်ခြင်းနှင့် ရှုတ်ချခြင်းသည် ဘုရားသခင်အတွက် ဘောင်ကျော်သွားခဲ့သည်။ ၎င်းတို့၏ လုပ်ရပ်များသည် စာတန်၏ လုပ်ရပ်များနှင့် မကွာခြားသောကြောင့် ထိုအရာနှင့်ပတ်သက်၍ အဘယ်သို့ ဘုရားသခင် ဒေါသမထွက်ဘဲ နေနိုင်မည်နည်း။ လူအချို့သည် သမ္မာတရားကို လက်မခံနိုင်ကြသကဲ့သို့ “ဘုရားသခင်သည် လူတို့ကို အဘယ်သို့ ဤသို့ ဆက်ဆံနိုင်ရသနည်း။ လူတို့သည် ဤချစ်ခြင်းမေတ္တာမျိုးကို လက်မခံနိုင်ပါ။ ယင်းမှာ ၎င်းတို့အပေါ် အလွန်ပင် မစာနာခြင်း ဖြစ်သည်။ ချစ်ခြင်းမေတ္တာနှင့် မတူပါ။ ဤသည်မှာ ဂျူးလူမျိုးများကို သူ ဆက်ဆံပုံဖြစ်လျှင် ဘုရားသခင်သည် ချစ်ခြင်းမေတ္တာ မရှိပါ”ဟု တွေးကြသည်။ ဤအရာက ဘုရားသခင်၏ ချစ်ခြင်းမေတ္တာကို ငြင်းပယ်ခြင်းဖြစ်ပြီး ယင်းသည် လူ၏ အယူအဆဖြစ်သည်။ လူ၏အယူအဆမှာ အဘယ်နည်း။ (လူသည် ဘုရားသခင်၏ ချစ်ခြင်းမေတ္တာအပေါ် သူ၏ အဓိပ္ပာယ်ဖွင့်ဆိုချက်ကို ကန့်သတ်လိုက်ပါသည်။) ဟုတ်ပေသည်။ တစ်စုံတစ်ခုအပေါ် မိမိတို့၏ အဓိပ္ပာယ်ဖွင့်ဆိုချက်ကို လူတို့ ကန့်သတ်သည့်အခါ ယင်းသည် အယူအဆတစ်ခုဖြစ်ပြီး ယင်းသည် သမ္မာတရားနှင့် မကိုက်ညီသကဲ့သို့ သမ္မာတရား မဟုတ်ပေ။ လူတို့သည် မည်သည့်အရာအပေါ် မိမိတို့၏ အဓိပ္ပာယ်ဖွင့်ဆိုချက်ကို ကန့်သတ်ကြသနည်း။ ဘုရားသခင် အမှုပြုပုံအပေါ် မိမိတို့၏ အဓိပ္ပာယ်ဖွင့်ဆိုချက်ကို ၎င်းတို့ ကန့်သတ်ကြ၏။ ဘုရားသခင်၏ အမှုတော် ဖြစ်ဖို့ရန်အတွက် ဘုရားသခင်သည် သေချာသည့် နည်းလမ်းများဖြင့် အမှုပြုရမည်ဖြစ်ကြောင်းနှင့် ဤသည်တို့မှာ အမှုအရာများကို ဘုရားသခင် ပြုသည့် နည်းလမ်းများဖြစ်သည်ဟု ၎င်းတို့ တွေးထင်ကြသည်။ လူတို့သည် ဘုရားသခင် အမှုပြုပုံအပေါ် ကန့်သတ်ထားသည့် အဓိပ္ပာယ်ဖွင့်ဆိုချက်တစ်ခုရှိပြီး ဤကန့်သတ်ထားသည့် အဓိပ္ပာယ်ဖွင့်ဆိုချက်သည် ၎င်းတို့၏ အယူအဆဖြစ်သည်။ သို့ဆိုလျှင် ဘုရားသခင်၏ အမှုများအပေါ် မည်သည့် အဓိပ္ပာယ်ဖွင့်ဆိုချက်မျိုး လူတို့တွင် ရှိသနည်း။ ၎င်းတို့၏ အဓိပ္ပာယ်ဖွင့်ဆိုချက်နှင့် ပတ်သက်၍ မည်သည့်အရာက ဤအခြေအနေ၌ ဘုရားသခင် ပြုမူပုံအပေါ် ၎င်းတို့အား မနှစ်သက်စေသကဲ့သို့ သူ့ကို အထင်လွဲကာ ဆန့်ကျင်စေသနည်း။ (ဘုရားသခင်က ဂျူးလူမျိုးများအပေါ် ကျေးဇူးတော်နှင့် ကောင်းချီးများ အလျှံပယ် ပေးသနားခဲ့သင့်သည်ဟု လူတို့ ထင်သော်လည်း ထိုအစား သူသည် ဤအယူအဆများနှင့် စိတ်ကူးများ၊ ၎င်းတို့၏ မျှော်လင့်ချက်များ ပြင်ပတွင် ပြုမူဆောင်ရွက်ခဲ့သည်။ ဂျူးလူမျိုးများကို သူ နှင်ထုတ်ခဲ့ပြီး ကမ္ဘာမြေအနှံ့ ခြေဦးတည့်ရာ ရောက်စေခဲ့သည်။ ဤအရာကို လူတို့က နားမလည်ကြသကဲ့သို့ ယင်းက များပြားသော အယူအဆများကို ဖြစ်ပေါ်စေခဲ့ပါသည်။) ဂျူးလူမျိုးများအပေါ် ဘုရားသခင် လုပ်ဆောင်ခဲ့သည့် လုပ်ရပ်များနှင့် ပတ်သက်၍ လူများစွာက အယူအဆများနှင့် အထင်လွဲမှုများ ရှိကြသည်။ တစ်နည်းအားဖြင့် ဘုရားသခင်၏ လုပ်ရပ်များနှင့် ပတ်သက်၍ လူတို့သည် အနေရခက်ပြီး သူသည် ထိုသို့ မပြုမူသင့်ခဲ့ဟု တွေးကြသည်။ ဤသည်မှာ အယူအဆတစ်ခုလော။ (ဟုတ်ပါသည်။) သို့ဆိုလျှင် ဘုရားသခင်က သူ လုပ်ခဲ့သည့်အရာကို “မလုပ်ခဲ့သင့်”ဟု လူတို့ တွေးထင်ကြသည့်အခါ ယင်းမှာ ဘုရားသခင်၏ လုပ်ရပ်များအပေါ် မိမိတို့၏ အဓိပ္ပာယ်ဖွင့်ဆိုချက်ကို ကန့်သတ်နေခြင်း မဟုတ်လော။ ဘုရားသခင်က ထိုသို့ မပြုမူသင့်ဟု သင် မည်သို့ သိသနည်း။ ဘုရားသခင် ဤသို့ မပြုမူသင့်ဟု သင် ပြောရခြင်းအတွက် သင်၏ အခြေခံအကြောင်းရင်းမှာ အဘယ်နည်း။ သူ မပြုမူခဲ့သင့်ဟု သင်ထင်ခဲ့သော်လည်း သူပြုမူခဲ့ပါက ယင်းမှာ ဘုရားသခင်သည် ဘုရားမဟုတ်သည့် သဘောလော။ ဘုရားသခင် လုပ်ခဲ့သည့်အရာ မှားယွင်းပြီး သမ္မာတရားနှင့် မကိုက်ညီဟု ဆိုလိုသလော။ ဤရှုထောင့်အရ လူသည် မိုက်မဲသည် မဟုတ်လော။ လူသည် အလွန့်အလွန် မိုက်မဲပြီး မသိနားမလည်ဖြစ်သည်၊ မာနထောင်လွှားပြီး မိမိကိုယ်ကို မှန်သည်ဟု မှတ်ယူသည်။ ဘုရားသခင်နှင့် ပတ်သက်၍ အယူအဆများ ဖြစ်ပေါ်ရန်နှင့် ဘုရားသခင်အပေါ် သူ၏ အဓိပ္ပာယ်ဖွင့်ဆိုချက်ကို ကန့်သတ်ရန် ၎င်းအတွက် အလွယ်ဆုံး ဖြစ်သည်။ ဤသို့သော လူများသည် သမ္မာတရားကို လက်မခံနိုင်ပါက အလွန်အန္တရာယ်များပြီး ဖယ်ရှားရှင်းလင်းခြင်းခံရဖို့ ဖြစ်နိုင်ဖွယ်အရှိဆုံး ဖြစ်သည်။

ယုဒပြည်မှ ဂျူးလူမျိုးများ ပြည်နှင်ဒဏ်ခံရခြင်းနှင့် ပတ်သက်၍ များစွာသော လူတို့သည် အယူအဆများနှင့် ထင်မြင်ချက်များ ရှိကြပြီး ဘုရားသခင်၏ ရည်ရွယ်ချက်များကို နားမလည်ကြချေ။ သို့သော် ဤသည်မှာ ဖြေရှင်းရန် အလွန်လွယ်သည့် ပြဿနာတစ်ခု ဖြစ်သည်။ ထိုသို့လုပ်ဆောင်ရန် ရိုးရှင်းသော နည်းလမ်းတစ်ခုကို သင်တို့အား ငါ ပြောမည်။ ထိုအရာက သင်၏ ဤအခက်အခဲများကို ကိုင်တွယ်ဖြေရှင်းနိုင်ခြင်း ရှိမရှိဆိုသည်ကို နားထောင်ကာ ကြည့်လော့။ ပထမဦးစွာ အရိုးရှင်းဆုံး နည်းလမ်းမှာ လူတို့သည် အဖန်ဆင်းခံများဖြစ်ကြောင်းနှင့် ဖန်ဆင်းခံများက မိမိတို့၏ ဖန်ဆင်းရှင်ကို ကျိုးနွံနာခံခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတကြောင်းကို လူတို့ သိရန်အတွက် ဖြစ်သည်။ အဖန်ဆင်းခံများသည် မိမိတို့၏ ဖန်ဆင်းရှင်နှင့်ပတ်သက်၍ အယူအဆများ စဉ်ဆက်မပြတ် ရှိပြီး သူ့ကို ကျိုးနွံနာခံနိုင်ခြင်း မရှိပါက ယင်းသည် ကြီးမားသော ပုန်ကန်ခြင်း ဖြစ်ပေမည်။ ဖန်ဆင်းခံများကို ဖန်ဆင်းရှင်၏ ပြုမူဆက်ဆံခြင်းနှင့်သက်ဆိုင်သည့် အဓိကကျသော ဥပဒေသတစ်ခု ရှိပြီး ယင်းမှာ အမြင့်မားဆုံးသော ဥပဒေသလည်း ဖြစ်သည်ကို လူတို့ နားလည်ရမည်။ ဖန်ဆင်းခံ သတ္တဝါများကို ဖန်ဆင်းရှင် ပြုမူဆက်ဆံပုံသည် သူ၏ စီမံခန့်ခွဲမှုအစီအစဉ်နှင့် သူ့အလုပ်၏ သတ်မှတ်ချက်များအပေါ်တွင် လုံးလုံးလျားလျား အခြေခံသည်။ ကိုယ်တော်သည် မည်သည့် လူတစ်ဦးတစ်ယောက်နှင့်မျှ ဆွေးနွေးတိုင်ပင်စရာ မလိုသကဲ့သို့၊ သူသည် သူနှင့် သဘောတူညီမှု ရယူရန် မည်သည့် လူတစ်ဦးတစ်ယောက်ကိုမျှ မလိုအပ်ပေ။ သူသည် သူလုပ်ဆောင်သင့်သည့်အရာ မည်သည့်အရာမဆိုနှင့် လူတို့ကို သူပြုမူဆက်ဆံရမည့် မည်သည့်ပုံစံကိုမဆို လုပ်ဆောင်ပြီး သူမည်သည့်အရာကို လုပ်ဆောင်သည်ဖြစ်စေ၊ သို့မဟုတ် လူတို့ကို သူ မည်သို့ ဆက်ဆံသည်ဖြစ်စေ အားလုံးသည် သမ္မာတရားစည်းမျဉ်းများ၊ ဖန်ဆင်းရှင် အမှုပြုသည့် စည်းမျဉ်းများနှင့် ကိုက်ညီပေသည်။ ဖန်ဆင်းခံတစ်ဦးအနေဖြင့် လုပ်ဆောင်ရန် တစ်ခုတည်းသော အရာမှာ ဖန်ဆင်းရှင်ကို ကျိုးနွံနာခံဖို့ဖြစ်သည်။ အကြင်သူသည် မိမိ၏ကိုယ်ပိုင်ရွေးချယ်မှု တစ်ခုမျှ မလုပ်သင့်ချေ။ ဤသည်မှာ ဖန်ဆင်းခံများ ရှိသင့်သည့် ဆင်ခြင်တုံတရားဖြစ်ပြီး လူတစ်ဦး၌ ဤအရာ မရှိလျှင်၊ ၎င်းကို လူတစ်ဦးဟု ခေါ်ဆိုဖို့ မထိုက်တန်ပေ။ ဖန်ဆင်းရှင်သည် အစဉ်အမြဲ ဖန်ဆင်းရှင်ဖြစ်မည်ကို လူများ နားလည်ရမည်ဖြစ်သည်။ သူသည် မည်သည့် ဖန်ဆင်းခံ တစ်ဦးတလေအပေါ်မဆို သူသဘောတွေ့သလို စီစဉ်ညွှန်ကြားဖို့နှင့် အချုပ်အခြာအာဏာကိုင်စွဲဖို့ တန်ခိုးအာဏာနှင့် အရည်အချင်းများကို ပိုင်ဆိုင်ပြီး ထိုသို့ပြုရန် အကြောင်းပြချက် တစ်ခုမျှ မလိုအပ်ချေ။ ဤသည်မှာ သူ၏ ဩဇာအာဏာပင်ဖြစ်သည်။ ဖန်ဆင်းခံများထဲတွင် ဖန်ဆင်းရှင်က လုပ်ဆောင်သည့်အရာသည် မှန်သလော၊ မှားသလော၊ သို့မဟုတ် သူသည် မည်သို့လုပ်ဆောင်သင့်သည်ဆိုသည်ကို ဝေဖန်အကဲဖြတ်ရန် အခွင့်ရှိသည့်၊ သို့မဟုတ် အရည်အသွေးပြည့်မီသည့်သူ တစ်ဦးမျှမရှိပေ။ ဖန်ဆင်းရှင်၏ အချုပ်အခြာအာဏာနှင့် အစီအစဉ်များကို လက်ခံရန်၊ လက်မခံရန်ကို ရွေးချယ်ရန် မည်သည့်ဖန်ဆင်းခံကမျှ အခွင့်မရှိပေ။ ဖန်ဆင်းခံက ၎င်းတို့၏ ကံကြမ္မာကို အချုပ်အခြာအာဏာကိုင်စွဲပြီး စီစဉ်သည်ပုံစံနှင့်ပတ်သက်ပြီး တောင်းဆိုချက်များပြုလုပ်ရန် မည်သည့်ဖန်ဆင်းခံမျှ အခွင့်မရှိပေ။ ဤသည်မှာ အမြင့်ဆုံး သမ္မာတရားပင် ဖြစ်သည်။ ဖန်ဆင်းရှင်က သူ၏ ဖန်ဆင်းခံများအပေါ် မည်သည့်အရာ ပြုလုပ်ထားသည်ဖြစ်စေ၊ ထို့ပြင် သူ မည်သို့ပြုလုပ်ထားသည်ဖြစ်စေ သူဖန်ဆင်းခဲ့သည့် လူသားများအနေဖြင့် တစ်ခုတည်းသောအရာကိုသာ လုပ်ဆောင်သင့်၏။ ဖန်ဆင်းရှင်က နေရာတကျ တည်ထားသည့် အရာရာတိုင်းကို ရှာဖွေရန်၊ ကျိုးနွံနာခံရန်၊ သိနားလည်ရန်နှင့် လက်ခံရန်သာ ဖြစ်သည်။ နောက်ဆုံးရလဒ်ကား သူ၏ စီမံခန့်ခွဲမှုအစီအစဉ်ကို မည်သည့် ဖျက်ဆီးပိတ်ဆို့မှုမှမရှိဘဲ တိုးတက်စေရင်း၊ ဖန်ဆင်းရှင်က သူ၏ စီမံခန့်ခွဲမှုအစီအစဉ်ကို ပြီးမြောက်ကာ သူ၏အလုပ်ကို ပြည့်စုံစေပြီးဖြစ်မည် ဟူသည့်အချက်ပင် ဖြစ်လိမ့်မည်။ ထိုအတောအတွင်း၌ ဖန်ဆင်းခံများက ဖန်ဆင်းရှင်၏ အချုပ်အခြာအာဏာနှင့် စီစဉ်မှုများကို လက်ခံကာ သူ၏ အချုပ်အခြာအာဏာနှင့် စီစဉ်မှုများအား ကျိုးနွံနာခံထားပြီး ဖြစ်သောကြောင့်၊ သူတို့သည် သမ္မာတရားကို ရရှိပြီး ဖြစ်လိမ့်မည်၊ ဖန်ဆင်းရှင်၏ ရည်ရွယ်ချက်များကို နားလည်ပြီးဖြစ်လိမ့်မည်၊ ထို့ပြင် ဖန်ဆင်းရှင်၏ စိတ်နေသဘောထားကို သိကျွမ်းလာပြီး ဖြစ်လိမ့်မည်ဖြစ်သည်။ သင်တို့ကို ငါ ပြောရမည့် နောက်ထပ် အခြေခံသဘောတရားတစ်ခု ရှိသေး၏။ ဖန်ဆင်းရှင်က မည်သည့်အရာကို လုပ်ဆောင်သည်ဖြစ်စေ၊ သူမည်သည့်အရာကို ထင်ရှားစေသည်ဖြစ်စေ၊ ပြီးလျှင် သူလုပ်ဆောင်သည့် အရာသည် ကြီးမြတ်သည့် လုပ်ဆောင်ချက်ဖြစ်စေ သေးငယ်သည့်လုပ်ဆောင်ချက် တစ်ခု ဖြစ်စေ၊ သူသည် ဖန်ဆင်းရှင် ဖြစ်နေဆဲ ဖြစ်သည်။ သူဖန်ဆင်းထားသည့် လူသားမျိုးနွယ်အားလုံးမှာမူ၊ ၎င်းတို့ မည်သည့်အရာကို လုပ်ဆောင်ပြီးသည်ဖြစ်စေ၊ ပြီးလျှင် ၎င်းတို့အနေဖြင့် မည်မျှ ပါရမီရှိပါစေ သို့မဟုတ် ဆုကျေးဇူးရှိပါစေ၊ ဖန်ဆင်းခံများ ဖြစ်မြဲဖြစ်ကြလေသည်။ ဖန်ဆင်းခံ လူသားမျိုးနွယ်အတွက်မူ၊ ၎င်းတို့အနေဖြင့် ဖန်ဆင်းရှင်ထံမှ မည်မျှများပြားသော ကျေးဇူးတော်နှင့် မည်မျှများပြားသော ကောင်းချီးမင်္ဂလာများ ရရှိကြပြီးဖြစ်ပါစေ၊ သို့မဟုတ် သနားကရုဏာ၊ ကြင်နာမှု သို့မဟုတ် စေတနာ မည်မျှရရှိကြပြီးဖြစ်ပါစေ၊ ၎င်းတို့အနေဖြင့် လူစုများမှ သီးခြား ရပ်တည်ဖို့ မိမိတို့ကိုယ်ကို မယုံကြည်သင့်ပေ သို့မဟုတ် ဘုရားသခင်နှင့် အဆင့်အတန်းတူနိုင်ပြီး၊ ဖန်ဆင်းခံများအလယ်တွင် ၎င်းတို့သည် အဆင့်မြင့်မားလာကြပြီးဖြစ်သည်ဟု မထင်မှတ်သင့်ပေ။ ဘုရားသခင်က သင့်အပေါ် ဆုကျေးဇူးများ မည်မျှ အပ်နှင်းပြီးဖြစ်ပါစေ၊ သို့မဟုတ် ကျေးဇူးတော် မည်မျှ သင့်ကို သူပေးပြီးဖြစ်ပါစေ၊ သို့မဟုတ် သူက သင့်ကို မည်မျှ ကြင်နာစွာ ဆက်ဆံပြီးဖြစ်ပါစေ၊ သို့မဟုတ် သင့်ကို အထူးပါရမီအနည်းငယ် ပေးပြီးပါစေ၊ ဤအရာများထဲမှ မည်သည့်အရာမျှ သင်၏အဖိုးတန် အရည်အချင်းများ မဟုတ်ပေ။ သင်သည် ဖန်ဆင်းခံတစ်ဦးဖြစ်ပြီး၊ ထို့ကြောင့် ဖန်ဆင်းခံတစ်ဦး အစဉ်အမြဲ ဖြစ်လိမ့်မည်။ သင့်အနေဖြင့်၊ “ငါသည် ဘုရားသခင်၏လက်ထဲက ချစ်ခင်မြတ်နိုးရသူလေးတစ်ဦး ဖြစ်သည်။ ဘုရားသခင်သည် ငါ့ကို မည်သည့်အခါမျှ စွန့်ပစ်မည်မဟုတ်။ ငါ့အပေါ် ဘုရားသခင်၏ သဘောထားမှာ နှစ်သိမ့်ပြီး တွန်းအားပေးသည့် နွေးထွေးသော တီးတိုးပြောဆိုသံဖြင့် ချစ်ခြင်းမေတ္တာ၊ စောင့်ရှောက်ခြင်းနှင့် နူးညံ့သော ကြင်နာစွာထွေးပိုက်ခြင်းနှင့် သက်ဆိုင်သောအရာတစ်ခု အမြဲဖြစ်လိမ့်မည်။” ဟု မည်သည့်အခါတွင်မျှ မတွေးရ။ ဆန့်ကျင်ဘက်အနေဖြင့်၊ ဖန်ဆင်းရှင်၏ အမြင်တွင်၊ သင်သည် အခြားဖန်ဆင်းခံအားလုံးနှင့် တူညီပေသည်။ လူများ၊ အဖြစ်အပျက်များနှင့် အမှုအရာမျိုးစုံအလယ်တွင် မည်သည့်အခန်းကဏ္ဍတွင်မဆို သင် ပါဝင်လုပ်ဆောင်ဖို့ ဘုရားသခင်သည် သင့်ကို သူဆန္ဒရှိသည်အတိုင်း အသုံးပြုနိုင်ပြီး၊ သူဆန္ဒရှိသည်အတိုင်း သင့်ကို စီစဉ်ညွှန်ကြားနိုင်ကာ၊ သူဆန္ဒရှိသည်အတိုင်း စီစဉ်နိုင်ပေသည်။ ဤသည်မှာ လူတို့ ရှိသင့်သည့် အသိဖြစ်ပြီး၊ ၎င်းတို့ ပိုင်ဆိုင်သင့်သည့် ကောင်းမြတ်သော အသိစိတ်ဖြစ်သည်။ ဤနှုတ်ကပတ်တော်များကို နားလည်နိုင်ပြီး လက်ခံနိုင်ပါက၊ ဘုရားသခင်နှင့် ၎င်းတို့၏ ဆက်ဆံရေးသည် တိုး၍ ပုံမှန်ဖြစ်လိမ့်မည်ဖြစ်ပြီး၊ ၎င်းတို့သည် ဘုရားသခင်နှင့် အမျှတဆုံးသော ဆက်ဆံရေးတစ်ခုကို တည်ဆောက်လိမ့်မည်ဖြစ်သည်။ ဤနှုတ်ကပတ်တော်များကို နားလည်နိုင်ပြီး လက်ခံနိုင်ပါက ၎င်းတို့သည် မိမိတို့၏ ရာထူးအဆင့်အတန်းကို ကောင်းကောင်းမွန်မွန် ရှာဖွေဖော်ထုတ်လိမ့်မည်၊ မိမိတို့၏ နေရာကို လက်ခံလိမ့်မည်ဖြစ်ပြီး မိမိတို့၏ တာဝန်ကို ထိန်းသိမ်းလိမ့်မည်ဖြစ်သည်။

ဤစကားများကို နားထောင်ပြီးသည့်နောက်တွင် မည်သည့်အရာကို သင်တို့ တွေးကြသနည်း။ ဘုရားသခင်ကို အထင်လွဲကြလိမ့်ဦးမည်လော။ လူအချို့က “ဘုရားသခင်သည် လူတို့ကို ဤသို့ ဆက်ဆံသည်ကို ထောက်သော် သူ၏ အမြင်တွင် လူများက ပုရွတ်ဆိတ်များကဲ့သို့ဖြစ်ပြီး လောက်များထက် နိမ့်ကျကြသည်ဟု ဘုရားသခင် ပြောသည့်အခါ ဤသည်မှာ အယူအဆဆိုင်ရာမဟုတ်ဘဲ လက်တွေ့အရှိတရား ဖြစ်ပုံရသည်။ လူသည် ဘုရားသခင်အဖို့ ချစ်ခင်ဖွယ် မဟုတ်သကဲ့သို့ ဘုရားသခင်သည် လူတို့ စိတ်ကူးသလောက် လူနှင့် မရင်းနှီးပါ”ဟု ပြောကြသည်။ မီးတောက်တစ်ခုကို ရေလောင်းလိုက်သကဲ့သို့ လူတို့၏ စိတ်နှလုံးများ အေးစက်သွားပြီး ၎င်းတို့၏ စိတ်အားထက်သန်မှု လျော့နည်းသွားသည်။ ၎င်းတို့၏ စိတ်နှလုံးများ အေးစက်သွားသည်က ပိုကောင်းသည်ဟု သင်တို့ ပြောမည်လော၊ သို့မဟုတ် ဘုရားသခင်နှင့် ပတ်သက်၍ အထင်လွဲမှုများ စဉ်ဆက်မပြတ်ရှိခြင်းက ၎င်းတို့အတွက် ပိုကောင်းသည်ဟု သင်တို့ ပြောမည်လော။ (သူတို့၏ စိတ်နှလုံးများ အေးစက်သွားသည်မှာ ပိုကောင်းပါသည်။) အတန်ကြာ ငြိမ်သွားခြင်းအားဖြင့်သာ ဘုရားသခင်၏ စိတ်သဘောထားကို ၎င်းတို့ နားလည်နိုင်ပေသည်။ ဖန်ဆင်းခံများ ပိုင်ဆိုင်သင့်သည့် အသိစိတ်မှာ သမ္မာတရားကို အရာရာအတွက် မိမိတို့၏ စည်းမျဉ်းအဖြစ် အသုံးပြုရန် ဖြစ်သည်။ ၎င်းတို့သည် အရာရာကို ရှုမြင်ပုံအတွက် သမ္မာတရားကို မိမိတို့၏ အခြေခံအကြောင်းရင်းအဖြစ် အသုံးပြုသင့်ပြီး ၎င်းတို့ လုပ်သမျှအတွက် ၎င်းတို့၏ စည်းမျဉ်းနှင့် အခြေခံအုတ်မြစ်အဖြစ် သမ္မာတရားကို အသုံးပြုသင့်ပေသည်။ ဤသည်မှာ ဖြစ်ရမည့် မှန်ကန်သော နည်းလမ်း ဖြစ်သည်။ သို့ရာတွင် ဆန့်ကျင်ဖက်အနေဖြင့် လူတို့သည် ဘုရားသခင်နှင့် မိမိတို့၏ ဆက်ဆံရေးသည် အခြားလူတစ်ဦးနှင့် မိမိတို့ ဆက်ဆံရေးနှင့်တူကြောင်း၊ ပြီးလျှင် ၎င်းတို့၏ ဆက်ဆံရေးများသည် တူညီသည့် အဆင့်အတန်း ရှိသင့်ကြောင်း မိမိတို့ စိတ်နှလုံးများတွင် အမြဲ ခံစားကြရသည်။ ဤသည်မှာ ကောင်းမွန်သော အခြေအနေဖြစ်သလော။ (မဟုတ်ပါ။) အဘယ်သို့ မဟုတ်သနည်း။ လူတို့သည် မိမိတို့ကိုယ်ကို မမှန်သည့်နေရာတွင် ထားကြပေသည်။ ဘုရားသခင်ကို ဘုရားသခင်ကဲ့သို့ သဘောမထားကြချေ။ ဤသည်မှာ အဘယ့်ကြောင့်ဆိုသော် လူတို့တွင် ဘုရားသခင်နှင့် ပတ်သက်၍ အထင်လွဲမှုများစွာ ရှိသော်လည်း လူတို့၏ အထင်လွဲမှုများ၊ သို့မဟုတ် စိတ်ကျဉ်းကျပ်မှုများ၏ အကျိုးဆက်တစ်ခုအဖြစ် သူ၏သဘောထားကို ဘုရားသခင် ပြောင်းလဲလိမ့်မည် မဟုတ်သောကြောင့် ဖြစ်သည်။ ဆန့်ကျင်ဖက်အနေဖြင့် သူ၏ သဘောထားကို သူ ပြောင်းလဲလိမ့်မည် မဟုတ်သည်သာမက ယခင်ကဲ့သို့ပင် စည်းမျဉ်းများအတိုင်း လူတို့၌ သူ ဆက်လက် အမှုပြုလိမ့်မည်ဖြစ်ကာ လူသားမျိုးနွယ်အားလုံး၏ ဘဝများအပေါ် စီစဉ်ပြီး အချုပ်အခြာအာဏာဖြင့် စိုးစံလိမ့်မည်လည်း ဖြစ်သည်။ သို့ရာတွင် လူသည် ဘုရားသခင်နှင့် ပတ်သက်၍ အယူအဆများ ဖြစ်ပေါ်လေ့ရှိတတ်ပြီး ဘုရားသခင်ကို အတိုက်အခံလုပ်ကာ ပုန်ကန်တတ်လေ့ရှိသောကြောင့် လူသည် အလွန် ဆင်းရဲဒုက္ခရောက်ရမည်။ လူတို့သည် ဘုရားသခင်ကို ပါးနပ်စွာ မျက်နှာချိုသွေးပြီး ဘုရားသခင်နှင့် ၎င်းတို့၏ ဆက်နွှယ်မှုကို ပုံကြီးချဲ့အမွှမ်းတင်လိုကာ ၎င်းတို့၏ ခံစားချက်များ၊ အရင်းအနှီး၊ ပါရမီများ၊ အစွမ်းအစများကိုလည်းကောင်း၊ ၎င်းတို့ မည်မျှပေးပြီးဖြစ်ကြောင်း၊ ၎င်းတို့၏ အတိတ်က အောင်မြင်မှုများနှင့် အခြား အကြောင်းပြချက် ရှိသမျှကိုလည်းကောင်း ပြောဆိုလိုကြသည်။ ဤအခြေအနေများတွင် လူတို့ အမြဲ အသက်ရှင်ကြသည့်အခါ သမ္မာတရားကို ရရှိနိုင်ကြသလော။ မရရှိနိုင်ပေ။ သင်သည် ဘုရားသခင်ကို ကျိုးနွံနာခံသော စိတ်နှလုံးမရှိပါက၊ မှားယွင်းပြီး အဓိပ္ပာယ်မဲ့သော အမြင်များ အမြဲရှိပါက၊ ဖန်ဆင်းခံတစ်ဦး၏ နေရာကို ရပ်တည်နိုင်ခြင်းမရှိပါက ပြင်းပြသော ရည်မှန်းချက်များ ရှိပြီး ပိုမြင့်သည့် ရာထူးတစ်ခုကို အမြဲ မက်မောပါက ထိုအရာက နောက်ဆုံးတွင် သင့်အား သင်၏ တာဝန်ကို မှန်ကန်စွာ မချဉ်းကပ်နိုင်ဖြစ်စေလိမ့်မည်၊ သို့မဟုတ် သင့်အပေါ် ဘုရားသခင်၏ တောင်းဆိုချက်များနှင့် သဘောထားကို မှန်ကန်စွာ နားမလည်နိုင် ဖြစ်စေလိမ့်မည်။ သင်သည် စဉ်ဆက်မပြတ် စစ်ဆေးခံရကာ ဆင်းရဲဒုက္ခခံရသော်လည်း သင်၏ အယူအဆများနှင့် စိတ်ကူးများကို သင်လက်မလွှတ်နိုင်သကဲ့သို့ သင်သည် ဘုရားသခင် အချစ်ဆုံးသောသူနှင့် အလေးအထားဆုံးသောသူ ဖြစ်သည်ဟုပင် တွေးထင်သည်။ အကျိုးဆက်အနေဖြင့် သင့်အပေါ် လက်တွေ့အရာတစ်ခု ဖြစ်ပျက်ပြီး ဘုရားသခင် ထိုသို့ မပြုမူကြောင်းနှင့် ယင်းသည် သင့်ဘက်မှ ဆန္ဒရှိသည့် အတွေးသာဖြစ်ကြောင်း သင်မြင်သည့်အခါ ဆုတ်ဆိုင်းမှုတစ်ခုကို သင် တွေ့ကြုံရပြီး စိတ်ဓာတ်ကျသည်ဟု ခံစားရလေသည်။ သင်သည် စောဒကတက်ပြီး မတရားသဖြင့် အပြုခံရသကဲ့သို့ ခံစားရသည်။ သင်၏ ခံစားချက်များကလည်း ထိုးနှက်ခံရသည်။ ဤဆင်းရဲဒုက္ခခံစားရခြင်းသည် ထိုက်တန်ပါ၏လော။ (မထိုက်တန်ပါ။) လူတို့သည် မိမိတို့ ဆန္ဒရှိသော အတွေး၊ အယူအဆများနှင့် စိတ်ကူးများကြောင့် မိမိတို့ကိုယ်ကို ဒုက္ခရောက်စေကြလေပြီ။ ဤသည်မှာ ၎င်းတို့အတွက် အခက်ခဲဆုံးသော အရာဖြစ်ပြီး ၎င်းတို့ မိမိတို့ကိုယ်ကို ပြောင်းလဲရန် လိုအပ်သည်။ ဤအရာကို ၎င်းတို့ မည်သို့ လုပ်ဆောင်သင့်သနည်း။ ဘုရားသခင်သည် လူတိုင်းအပေါ် ဖြောင့်မတ်ကြောင်းနှင့် ဘုရားသခင် ဆောင်ရွက်သည့် အမှုအားလုံးသည် လူသားမျိုးနွယ်ကို ကယ်တင်ရန်ဖြစ်ကြောင်း အသိအမှတ်ပြုခြင်းအားဖြင့် ဖြစ်သည်။ သူ့ထံတွင် အခြားဖုံးကွယ်ထားသော ကြံရွယ်ချက် မရှိပေ။ လူတို့ လုပ်ဆောင်သင့်သည့်အရာမှာ ဖန်ဆင်းခံတစ်ဦး၏ နေရာကို ရပ်တည်ရန်၊ ဖန်ဆင်းရှင်၏ အချုပ်အခြာအာဏာ၊ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန်၊ ဖန်ဆင်းရှင် လုပ်ဆောင်သမျှတိုင်းကို လက်ခံကာ ကျိုးနွံနာခံရန်၊ အရာခပ်သိမ်း၌ သမ္မာတရားနှင့် ဘုရားသခင်၏ ရည်ရွယ်ချက်များကို ရှာဖွေရန်နှင့် ဘုရားသခင်၏ လုပ်ဆောင်မှုကို အသိအမှတ်ပြုရန် ဖြစ်သည်။ ဘုရားသခင်၏ လုပ်ရပ်များကို နှိုင်းချင့်သုံးသပ်ပြီး အဓိပ္ပာယ်ဖွင့်ရန် လူတို့သည် မိမိတို့ကိုယ်ပိုင် အယူအဆများကို အမြဲ အသုံးပြုပါက ဘုရားသခင်အပေါ် ယုတ္တိမတန်သည့် တောင်းဆိုချက်များ အမြဲပြုလုပ်ပြီး အမှုအရာများကို မိမိတို့သဘောအတိုင်း ဘုရားသခင်က လုပ်ဆောင်ပါရန် မရမကပြောဆိုပါက ၎င်းတို့သည် ဘုရားသခင်ကို ပုန်ကန်နေကြခြင်းဖြစ်ကာ သမ္မာတရားကို နားလည်ကြလိမ့်မည် မဟုတ်သည်သာမက၊ နောက်ဆုံးတွင် ၎င်းတို့အတွက် ဘုရားသခင်၏ ပစ်ပစ်ခါခါငြင်းခြင်းနှင့် ဖယ်ရှားရှင်းလင်းခြင်း ခံရရုံမှလွဲ၍ မည်သည့်အရာမျှ ကျန်ရှိလိမ့်မည် မဟုတ်ချေ။ လူတို့သည် ဘုရားသခင်၏ ကောင်းချီးပေးခြင်း ခံရလိုပါက ၎င်းတို့ လုပ်ဆောင်ရန်လိုအပ်သည့် တစ်ခုတည်းသော အရာမှာ ဖန်ဆင်းရှင် လုပ်ဆောင်သမျှကို ရှာဖွေ၊ ကျိုးနွံနာခံ၊ အသိအမှတ်ပြုပြီး လက်ခံရန် ဖြစ်သည်။ ဤသည်မှာ လူတို့အတွက် သမ္မာတရားကို နားလည်ရန်၊ ဘုရားသခင်ကို သိရှိရန်၊ ဘုရားသခင်ကို စစ်မှန်သော ကျိုးနွံနာခံမှုရရှိရန်နှင့် ကယ်တင်ခံရရန် တစ်ခုတည်းသော နည်းလမ်းဖြစ်သည်။

၂၀၁၈ ခုနှစ်၊ မေလ ၁၈ ရက်


ပေါလု၏ သဘာဝ အနှစ်သာရကို ခွဲခြားသိမြင်နည်း

“အောင်မြင်မှု သို့မဟုတ် ရှုံးနိမ့်မှုသည် လူလျှောက်သော လမ်းကြောင်းအပေါ်တွင် မူတည်သည်” ဟု အမည်ပေးထားသည့် ဘုရားနှုတ်ကပတ်တော် အခန်းနှင့်ပတ်သက်၍ သင်တို့သည် အလွန်ကြာမြင့်စွာ မိတ်သဟာယပြုပြီး ဖြစ်သည်။ ယင်းက မည်သည့်အမှုကိစ္စများကို ဆွေးနွေးပြီး မည်သည့်သမ္မာတရားများနှင့် သက်ဆိုင်သနည်း။ (ယင်းမှာ လူက ယုံကြည်သူအဖြစ် လျှောက်သည့်လမ်းကြောင်းနှင့် သက်ဆိုင်သည်။) ဤအကြောင်းအရာသည် ပေတရုနှင့် ပေါလုတို့လျှောက်သော လမ်းကြောင်းများကို အဓိကအားဖြင့် ဗဟိုပြုထားသည်။ ငါ မှန်သလော။ အလွန်ကြာမြင့်စွာ မိတ်သဟာယပြုပြီးသည့်နောက် သင်တို့သည် ဤအရာမှ တစ်စုံတစ်ခုကို ရရှိပြီးဖြစ်သည်ဆိုသည်မှာ ငါသေချာသည်။ များစွာသောအရာများကို ရရှိပြီးဖြစ်ဖို့ များသည်။ သင်တို့သည် ဤအချိန်ကာလအတွင်းတွင် သင်တို့နားထောင်ခဲ့သော ဤတရားဒေသနာများ၏ လိုရင်းကို အနှစ်ချုပ်ရမည်။ ထို့နောက်တွင် ဤအရာမှ အဓိကကျသောအရာများကို အမျိုးအစားခွဲထုတ်ပြီး ဤစဉ်းစားပုံမျိုးဖြင့် သင်တို့ အနှစ်ချုပ်ခဲ့သော အရေးကြီးသောအရာများနှင့် အကြောင်းအရာများနှင့်အညီ သွား ဆက်လက်၍ တွေ့ကြုံရမည်။ ဤသည်မှာ ဘုရားအမှုတော်ကို မည်သို့တွေ့ကြုံရမည်၊ သင်တို့တာဝန်ကို မည်သို့ကောင်းစွာ ထမ်းဆောင်ရမည်၊ လက်တွေ့ဘဝ၌ မည်သို့ကောင်းစွာ သက်သေခံရမည်ဆိုသည်တို့နှင့်ပတ်သက်ပြီး သင်တို့ကို ကူညီပေးလိမ့်မည်။ သင်တို့ အနှစ်ချုပ်ပြီးနောက်တွင် သင်တို့၏ အသက်ဝင်ရောက်မှုနှင့် ဝိညာဉ်ရင့်ကျက်မှုတို့သည် ရှေ့သို့ ကြီးသောခြေလှမ်းတစ်ခု လှမ်းလိမ့်မည်ဟု ငါမျှော်လင့်သည်။ ဤသို့ဆိုလျှင် ထိုအခန်းမှ သင်တို့နားလည်ရမည့် သမ္မာတရားလက်တွေ့ကျမှုများကို သင်တို့ အနှစ်ချုပ်သောအခါ ပေါလု၏ အတွေ့အကြုံဖြင့် စတင်မည်လော၊ သို့မဟုတ် ပေတရု၏ အတွေ့အကြုံဖြင့် စတင်မည်လော။ (ပေါလု၏ အတွေ့အကြုံဖြင့် စတင်ပါမည်။) အဘယ်ကြောင့်နည်း။ (ပေါလုကျရှုံးခဲ့သည့် အကြောင်းရင်းများကို အခြေခံ၍ ကျွန်ုပ်တို့ကိုယ်ကို ဆင်ခြင်သုံးသပ်ခြင်းအားဖြင့် ကျွန်ုပ်တို့သည် ပေါလု၏ လမ်းကြောင်းပေါ်၌ ရှိမရှိကို သိလိမ့်မည်။ ထို့နောက်တွင် ကျွန်ုပ်တို့၌ လိုက်စားရမည့်ပန်းတိုင်တစ်ခုနှင့် ဦးတည်ချက်တစ်ခုရှိဖို့ရန်အတွက် မည်သည့်လမ်းကြောင်းမျိုးပေါ်၌ ပေတရုရှိသည်ကို ကျွန်ုပ်တို့ကြည့်မည်။) အမှန်တကယ်တွင် ယင်းသည် ဖြစ်သင့်သည့်ပုံစံ ဖြစ်သည်။ ပေါလုဖြတ်သန်းခဲ့သော အရာရာတိုင်းနှင့် သူလိုက်လျှောက်ခဲ့သောလမ်းမှ သင်ခန်းစာများယူပြီး အတွေ့အကြုံများကို အနှစ်ချုပ်လော့။ သူသည် မည်သည့်လမ်းပေါ်တွင်ရှိသည်၊ ဘုရားသခင်သည် အဘယ်ကြောင့် ယုံကြည်သူများကို မှန်ကန်သောလမ်းကြောင်းအား လိုက်လျှောက်ရန် တောင်းဆိုသည်၊ မှန်ကန်သောလမ်းကြောင်းဆိုသည်မှာ မည်သည့်အရာ ဖြစ်သည်ဆိုသည်တို့ကို နားလည်လော့။ သမ္မာတရားအား လိုက်စားခြင်းလမ်းကြောင်းကို သင်လိုက်လျှောက်နိုင်လျှင် သင်သည် လက်တွေ့ဘဝအခြေအနေများ၌ လမ်းလွဲသွားခြင်းအပြင် သင်၏တာဝန်ထမ်းဆောင်သည့် အချိန်ကာလအတွင်းတွင် ဘုရားအမှုတော်အား တွေ့ကြုံစဉ်၌ လမ်းလွဲသွားခြင်းကိုလည်း ရှောင်ကြဉ်နိုင်လိမ့်မည်။ သင်သည် ဘုရားအမှုတော်ကို နှောင့်ယှက်ကာ မှားသောလမ်းကြောင်းပေါ်သို့ မှားယွင်းစွာ သက်ဆင်းသွားခြင်း၊ သို့မဟုတ် အဆုံး၌ ပေါလုကဲ့သို့ သင့်ကိုယ်သင်အပေါ် အပြစ်ဒဏ်ယူဆောင်မိစေခြင်းကိုလည်း ရှောင်ကြဉ်နိုင်လိမ့်မည်။

ယခုအခါတွင် ပေါလု၏ အတွေ့အကြုံများနှင့်ပတ်သက်ပြီး သူလျှောက်ခဲ့သည့်လမ်း၏ ဝိသေသလက္ခဏာများ၊ ဘုရားသခင်ကို သူယုံကြည်ခဲ့သည့် ပုံစံ၊ သူလိုက်စားခဲ့သည့် ပန်းတိုင်များနှင့် ဦးတည်ချက်တို့ကို အနှစ်ချုပ်ကြစို့။ ငါတို့သည် ရှေးဦးစွာ ပေါလု၏လူ့သဘာဝအရည်အသွေးနှင့် သူ၏ စိတ်သဘောထားကို ဤရှုထောင့်များမှ ကြည့်မည်။ ပေါလု၏ အသက်တာနှင့် သူ့တွင် ဖြစ်ပျက်ခဲ့သော ဇာတ်လမ်းများကို အကဲဖြတ်လျှင် သူ၏ စိတ်သဘောထားနှင့်ပတ်သက်၍ သွင်ပြင်လက္ခဏာအနည်းငယ်ရှိသည်။ မာနထောင်လွှားခြင်း၊ မိမိကိုယ်ကို မှန်သည်ဟု မှတ်ယူခြင်း၊ လှည့်ဖြားတတ်ခြင်း၊ သမ္မာတရားကို မုန်းတီးခြင်း၊ ကောက်ကျစ်ဆိုးယုတ်ခြင်းနှင့် ရက်စက်ခြင်းတို့ ဖြစ်သည်။ လူတို့သည် ပေါလု၏ စိတ်သဘောထား၏ အဓိကသွင်ပြင်လက္ခဏာ မည်မျှကို မြင်နိုင်သည်ဖြစ်စေ၊ သို့မဟုတ် အနှစ်ချုပ်နိုင်သည်ဖြစ်စေ သူ၏ ဤစိတ်သဘောထားဆိုင်ရာ သွင်ပြင်လက္ခဏာများအကြောင်းကိုသာပြောလျှင် ယင်းသည် အလွန်ပင် အနှစ်မဲ့သည်ဟု သင်ခံစားရဖို့များလိမ့်မည်။ ငါပြောသည်မှာ မှန်သလော။ သူ၏ စိတ်သဘောထားဆိုင်ရာ ဤသွင်ပြင်လက္ခဏာများအကြောင်းကို သင်ပြောသောအခါ ယင်းတို့သည် သူ၏ လိုက်စားမှုများ၊ သူ့အသက်တာ၏ ဦးတည်ချက်၊ ယုံကြည်သူတစ်ဦးအဖြစ် သူလိုက်လျှောက်သည့်လမ်းကြောင်းတို့နှင့် ဆက်နွှယ်သလော။ သူ၏ မာနထောင်လွှားမှုအကြောင်းကို သင်ပြောဆိုသောအခါ ယင်းကို ပံ့ပိုးပေးရန် အချက်အလက်တစ်ခုခုရှိသလော။ သူသည် မာနထောင်လွှားသည်ဟု မည်သည့်အရာက သင့်ကို မြင်စေသနည်း။ သူသည် လှည့်ဖြားတတ်သည်ဟု မည်သည့်အရာက သင့်ကို မြင်စေသနည်း။ သူသည် သမ္မာတရားအား မုန်းတီးသည်ဟု မည်သည့်အရာက သင့်ကို မြင်စေသနည်း။ သင်သည် သူ၏ စိတ်သဘောထားဆိုင်ရာ ဤသွင်ပြင်လက္ခဏာများ၏ အနှစ်သာရကိုသာ အနှစ်ချုပ်ပြီး သူ၏ လိုက်စားမှုများ၊ သူ့အသက်တာ၏ ဦးတည်ချက်၊ ယုံကြည်သူအဖြစ် သူလိုက်လျှောက်သည့်လမ်းကြောင်းတို့အကြောင်း မပြောပါက ယင်းတို့သည် အနှစ်မရှိသော စကားများဖြစ်ပြီး ယခုတွင် လူတို့အတွက် မည်သည့်အပြုသဘောဆောင်သော၊ သို့မဟုတ် အကျိုးဖြစ်သောအသုံးဝင်မှုမျှ ရှိမည်မဟုတ်ပေ။ ပေါလု၏ လိုက်စားမှုများနှင့် သူ့လမ်းကြောင်း၏ ရှုထောင့်မှ စကားပြောသည်က ပိုကောင်းသည်။ လူတစ်ယောက်၏ အနှစ်သာရကို နားလည်ရန်မှာ ရိုးရှင်းသောကိစ္စတစ်ခုမဟုတ်။ လူတစ်ယောက်သည် မည်သည့်အရာကိုမျှ မလုပ်သောအခါ၊ သို့မဟုတ် အရေးမကြီးသောအရာအနည်းငယ်ကိုသာ လုပ်ဆောင်သောအခါ သူ၏ သဘာဝအနှစ်သာရကို ကောက်ချက်မချနိုင်ပေ။ ၎င်းတို့သည် မိမိကိုယ်ကို မည်သို့ပုံမှန် ထုတ်ဖော်သည်ဆိုသည်နှင့် ၎င်းတို့လုပ်ရပ်များနောက်ကွယ်ရှိ ရည်ရွယ်ချက်နှင့် အရင်းခံအကြောင်းရင်းတို့ကို သင်ကြည့်ရမည်။ ဆိုလိုသည်မှာ ၎င်းတို့၏ လိုက်စားမှုများ၊ ဆန္ဒများနှင့် ၎င်းတို့ လိုက်လျှောက်သည့်လမ်းကြောင်းကို ကြည့်ရမည်။ ပို၍ပင် အရေးကြီးသည့် သွင်ပြင်လက္ခဏာတစ်ခုမှာ လူတစ်ယောက်သည် ဘုရားသခင်က သူ့အတွက် စီမံပေးထားသည့် အခြေအနေတစ်ခုကို ရင်ဆိုင်ရသောအခါ၊ သို့မဟုတ် ထိုသူအား စစ်ကြောခြင်း၊ စစ်ဆေးခြင်း၊ ပြုပြင်ခြင်းကဲ့သို့သော အရာတစ်ခုကို ဘုရားသခင်ကိုယ်တော်တိုင်က လုပ်ဆောင်သောအခါ၊ သို့မဟုတ် ဘုရားသခင်ကိုယ်တော်တိုင်က ထိုသူအား အလင်းပေးပြီး လမ်းပြသောအခါတို့တွင် ထိုသူက မည်သို့ကိုင်တွယ်သည်ဆိုသည်ကို ကြည့်ရန် ဖြစ်သည်။ ဘုရားသခင်သည် အဓိကအားဖြင့် ဤသွင်ပြင်လက္ခဏာများကို ကြည့်သည်။ ဤသွင်ပြင်လက္ခဏာများသည် မည်သည့်အရာနှင့် သက်ဆိုင်သနည်း။ ယင်းတို့သည် လူတစ်ယောက်က လုပ်ဆောင်သည့်၊ အသက်ရှင်သည့်၊ ကျင့်ကြံပြုမူပြီး ကမ္ဘာလောကနှင့် အပြန်အလှန်ဆက်ဆံသည့် စည်းမျဉ်းများနှင့်သက်ဆိုင်သကဲ့သို့ ထိုသူလိုက်စားသည့် ပန်းတိုင်များနှင့် ဦးတည်ချက်၊ လိုက်လျှောက်သည့်လမ်းကြောင်း၊ အသက်ရှင်သည့်ပုံစံ၊ မည်သည့်အရာအတိုင်း အသက်ရှင်သည်ဆိုသည်နှင့် သူ၏ ဖြစ်တည်မှု၏ အခြေခံအုတ်မြစ်တို့နှင့်လည်း သက်ဆိုင်သည်။ ဤသည်မှာ ယင်းတို့နှင့် သက်ဆိုင်သည့်အရာ ဖြစ်သည်။ ဤအတွက်ကြောင့် ငါတို့သည် ဤအရာအားလုံးကို ရှောင်ကြဉ်ပြီး ပေါလု၏ သဘာဝအနှစ်သာရအကြောင်းကိုသာ ပြောလျှင် ငါတို့ မည်မျှပြောသည်ဖြစ်စေ၊ ငါတို့သည် မည်မျှပြည့်စုံသည်ဖြစ်စေ ယင်းတို့သည် အနှစ်မရှိသောစကားများသာဖြစ်သည်ဟု ငါပြောခြင်း ဖြစ်သည်။ ငါတို့သည် ပေါလုအား သူသည်မည်သူဖြစ်သည်ဆိုသည်နှင့်ဆိုင်သော သွင်ပြင်လက္ခဏာတိုင်းမှ သူ၏ အနှစ်သာရကို ကြည့်ပြီး ယနေ့ခေတ်လူများကို ကူညီလျှင်၊ သို့မဟုတ် လူတို့အား မိမိတို့ကိုယ်ကို ကြည့်ရှုရန် မှန်တစ်ချပ်ပေးလျှင် ငါတို့သည် ပေါလုလိုက်လျှောက်သည့်လမ်းကြောင်း၊ သူ လိုက်စားသည့်ပန်းတိုင်များ၊ သူ၏ ဖြစ်တည်မှု၏ အခြေခံအုတ်မြစ်၊ ဘုရားသခင်အပေါ် သူ၏ သဘောထားတို့ကို ဦးစွာ အနှစ်ချုပ်ရမည်။ ဤရှုထောင့်များမှ ချဉ်းကပ်ခြင်းအားဖြင့် သူ၏ စိတ်သဘောထား၏ သွင်ပြင်လက္ခဏာတိုင်းကို ငါတို့ စိစစ်လျှင် ငါတို့၌ အခြေပြုချက်တစ်ခု မရှိသလော။ ဤပုံစံဖြင့် မိတ်သဟာယဖွဲ့ခြင်းနှင့် အနှစ်ချုပ်ခြင်းသည် တစ်စိတ်တစ်ဒေသအားဖြင့် ပေါလုအား သင် ပို၍ရှင်းလင်းစွာ မြင်နိုင်ရန်ဖြစ်သည်။ သို့သော် အဓိကအားဖြင့် ယနေ့ခေတ်လူတို့သည် ဘုရားသခင်၏ ကယ်တင်ခြင်းနှင့် အချုပ်အခြာအာဏာကို ရင်ဆိုင်ရသောအခါ၊ ယင်းကို မည်သို့ချဉ်းကပ်ရမည်၊ သမ္မာတရားကို ၎င်းတို့ မည်သို့ လိုက်စားသင့်သည်ဆိုသည်ကို သိရန် ဖြစ်သည်။ ဤသို့ဖြင့် ၎င်းတို့သည် ပေါလု၏ ခြေလှမ်းများနောက်သို့ လိုက်ခြင်းကို ရှောင်နိုင်ပြီး ပေါလုကဲ့သို့ အပြစ်ဒဏ်ပေးခံရခြင်းဖြင့် အဆုံးသတ်ခြင်းကို ရှောင်နိုင်ရန် ဖြစ်သည်။ ဤသည်မှာ အထိရောက်ဆုံးသော နည်းလမ်းဖြစ်သည်။

ပေါလုက သူ့ကိုယ်သူ အသွင်ဆောင်သည့်ပုံစံအားလုံးကို သင်ကြည့်သည့်အခါတွင် သူ၏သဘာဝအနှစ်သာရကို သင်မြင်နိုင်သင့်သည်။ ပြီးလျှင် သူ၏ လိုက်စားမှုအတွက် ဦးတည်ချက်၊ ပန်းတိုင်များ၊ အရင်းအမြစ်နှင့် အရင်းခံအကြောင်းရင်းတို့သည် မှားယွင်းသည်ကိုလည်းကောင်း၊ ဤအရာများသည် ဘုရားသခင်အပေါ် ပုန်ကန်ပြီး အာခံသည်၊ ဘုရားသခင်ကို သဘောမကျဖြစ်စေသည်၊ ဘုရားသခင်က စက်ဆုပ်ရွံရှာသည်ဆိုသည်ကိုလည်းကောင်း အပြည့်အဝ ကောက်ချက်ချနိုင်စွမ်းရှိသင့်သည်။ ပေါလုက သူ့ကိုယ်သူ တင်ပြသည့် ပထမဆုံးအဓိကပုံစံမှာ အဘယ်နည်း။ (သူသည် အပြန်အလှန်အနေဖြင့် သရဖူရဖို့ရန်အတွက် အပင်ပန်းခံပြီး အလုပ်လုပ်သည်။) သူသည် ဤပုံစံဖြင့် သူ့ကိုယ်သူ တင်ပြသည်ကို၊ သို့မဟုတ် သူသည် ဤအခြေအနေတွင် ရှိသည်ကို မည်သည့်နေရာတွင် သင်တို့ မြင်ခဲ့သနည်း။ (သူ့စကားများမှတစ်ဆင့် ဖြစ်သည်။) သူ၏ ထင်ရှားသော အဆိုအမိန့်များမှတစ်ဆင့် ဖြစ်သည်။ ပုံမှန်အားဖြင့် ထင်ရှားသော အဆိုအမိန့်များသည် အပြုသဘောဆောင်ပြီး စိတ်ပိုင်းဖြတ်ချက်၊ မျှော်လင့်ချက်၊ ပြင်းပြသောဆန္ဒရှိသည့်သူတို့အတွက် အထောက်အကူဖြစ်ကာ အကျိုးရှိသည်။ ဤသို့သောသူများကို အားပေးပြီး တွန်းအားပေးနိုင်သည်။ သို့သော် ပေါလု၏ ထင်ရှားသောအဆိုအမိန့်များ၏ အသုံးဝင်မှုမှာ အဘယ်နည်း။ သူ့တွင် အဆိုအမိန့်များစွာရှိသည်။ သူ၏ ပို၍ ထင်ရှားသောအဆိုအမိန့်များထဲမှ တစ်ခုကို သင် ရွတ်ဆိုနိုင်သလော။ (“ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေ ဩဝါဒစာ ဒုတိယစောင် ၄:၇-၈)) ဤစကားများသည် သူ၏ သဘာဝအနှစ်သာရ၏ မည်သည့်သွင်ပြင်လက္ခဏာကို ကိုယ်စားပြုသနည်း။ ယင်းကို သမ္မာတရားနှင့်အညီ မည်သို့ အဓိပ္ပာယ်ဖွင့်ဆိုသင့်သနည်း။ (မာနထောင်လွှားခြင်း၊ မိမိကိုယ်ကို မှန်သည်ဟု ယူမှတ်ခြင်းနှင့် ဘုရားသခင်နှင့် အပေးအယူပြုလုပ်ခြင်း ဖြစ်သည်။) ဤစကားများကို ပြောဆိုရန် သူ့ကို လှုံ့ဆော်ခဲ့သည်မှာ သူ၏ မာနထောင်လွှားသောသဘာဝဖြစ်သည်။ သူသည် အဆုံး၌ သရဖူမရှိလျှင် ပြေးရသောလမ်းကို ပြေးမည်မဟုတ်။ အလုပ်လုပ်မည်မဟုတ်၊ သို့မဟုတ် ဘုရားသခင်ကိုပင် ယုံကြည်မည်မဟုတ်။ တရားဒေသနာများစွာကို နားထောင်ပြီးနောက်တွင် လူတို့သည် ယခုအခါ၌ ပေါလု ထုတ်ဖော်ခဲ့သည့် ဤသရုပ်သကန်နှင့် ဤအခြေအနေကို သိမြင်နိုင်သင့်သည်။ သို့သော် ယင်းကို သင်တို့ အဓိပ္ပာယ်ဖွင့်ဆိုနိုင်သလော။ “အနှစ်ချုပ်” ဟု ငါတို့ဆိုသောအခါ တစ်စုံတစ်ခုကို အဓိပ္ပာယ်ဖွင့်ဆိုခြင်းကို ဆိုလိုသည်။ တစ်စုံတစ်ခုကို အဓိပ္ပာယ်ဖွင့်ဆိုရန် သင်အသုံးပြုသည့် စကားလုံးများသည် စစ်မှန်သောနားလည်မှုဖြစ်သည်။ သင်သည် တစ်စုံတစ်ခုကို မှန်ကန်တိကျစွာ အဓိပ္ပာယ်ဖွင့်ဆိုနိုင်လျှင် သင်သည် ထိုအမှုကိစ္စကို ရှင်းလင်းစွာမြင်သည်ကို သက်သေပြသည်။ တစ်စုံတစ်ခုကို သင်အဓိပ္ပာယ်မဖွင့်ဆိုနိုင်ဘဲ အခြားလူတို့၏ အဓိပ္ပာယ်ဖွင့်ဆိုချက်များကိုသာ ကူးယူလျှင် သင်သည် အမှန်တကယ် နားမလည်သည်ကို သက်သေပြသည်။ ထိုအချိန်အခိုက်အတန့်တွင် ထိုစကားများကို ပြောရန် ပေါလုကို မည်သည့်စိတ်နေစိတ်ထား၊ သို့မဟုတ် အခြေအနေက လှုံ့ဆော်ခဲ့သနည်း။ မည်သည့်ရည်ရွယ်ချက်က သူ့ကို ထိုသို့ပြုလုပ်စေခဲ့သနည်း။ ဤစကားများက သင့်ကိုပြသည့် သူ့လိုက်စားမှု၏ အနှစ်သာရမှာ အဘယ်နည်း။ (ကောင်းချီးများရရှိရန် ဖြစ်သည်။) သူ၏ ရည်ရွယ်ချက်မှာ ကောင်းချီးများရဖို့ ဖြစ်သောကြောင့် ကြိုးစားပြေးခြင်း၊ သူ့ကိုယ်သူ အသုံးခံပြီး သူ့ကိုယ်သူများစွာ ပေးဆပ်ခြင်း ဖြစ်သည်။ ယင်းသည် သူ၏ သဘာဝအနှစ်သာရဖြစ်ပြီး သူ့စိတ်နှလုံး၏ အတွင်းကျဆုံးနေရာ၌ တည်ရှိခဲ့သည့်အရာ ဖြစ်သည်။ ယခုပင် သင်တို့သည် ဤအရေးကိစ္စကို စိစစ်နေစဉ်တွင် ပေါလုသည် ဘုရားသခင်နှင့် အပေးအယူပြုလုပ်နေသည်ဟု သင်တို့ဆိုခဲ့သည်။ ဤအရာသည် ပေါလုရှိ မည်သည့်သဘောထားကို ကိုယ်စားပြုသနည်း။ ယခုအချိန်တွင် ငါတို့သည် သရဖူ၊ ကောင်းချီးရယူခြင်း၊ ဘုရားသခင်အား ယုံကြည်ခြင်းတို့အပေါ် ပေါလု၏ အစစ်မှန်ဆုံးသော သဘောထားကို အနှစ်ချုပ်ရန် ကြိုးစားနေခြင်းဖြစ်သည်။ ပေါလုသည် ဘုရားသခင်နှင့် အပေးအယူပြုလုပ်နေခြင်း ဟုတ်မဟုတ်နှင့် စစ်မှန်သော ယုံကြည်သူဟုတ်မဟုတ်ကို အနှစ်ချုပ်ဖို့ ငါတို့ ကြိုးစားနေခြင်း မဟုတ်။ ငါ့ကို ထပ်၍ပြောလော့။ (သူသည် သမ္မာတရားကို မချစ်ဘဲ မထီမဲ့မြင်ပြုသည်။) ဤသည်မှာ သဘောထားတစ်ခုမဟုတ်။ ဤသည်မှာ သူ့စိတ်သဘောထား၏ တစ်စိတ်တစ်ပိုင်း ဖြစ်သည်။ ယခုအချိန်တွင် ငါတို့သည် သူ့သဘောထားအကြောင်း ပြောဆိုနေခြင်း ဖြစ်သည်။ (သူသည် လောဘကြီးသည်။) ဤသည်မှာ သူ၏ သဘာဝအနှစ်သာရ၏ သွင်ပြင်လက္ခဏာတစ်ခုဖြစ်သည်။ ကောင်းချီးများရရှိရန် သူ၏ ရည်ရွယ်ချက်နှင့် သူ၏ လိုအင်ဆန္ဒကဲ့သို့ပင် ဖြစ်သည်။ သဘောထားတစ်ခုဆိုသည်မှာ အဘယ်နည်း။ ဥပမာ ပူစပ်သောအရာများကို အချိန်ပြည့်စားခြင်းသည် အစာအိမ်အတွက် မကောင်းဟု ငါဆိုပြီး တစ်စုံတစ်ယောက်က “ပူစပ်သောအစားအစာကို စားခြင်းက မကောင်းသည်ကို ကျွန်ုပ်သိသည်။ သို့သော် ပူစပ်သောအစားအစာကို ကျွန်ုပ်စားလိုသည်။ ပူစပ်သောအစားအစာကို မစားလျှင် မည်သည့်အရာကို ကျွန်ုပ်စားနိုင်မည်နည်း” ဟု ပြန်ပြောသည်။ ငါက “သင့်ကျန်းမာရေးအတွက် ပူစပ်သောအရာတစ်ခုခုကို သင်မစားသရွေ့ အစာစားတိုင်း အခြားတစ်စုံတစ်ခုကို စားရန်အတွက် သင့်အား ငါ ငါးဒေါ်လာပေးမည်” ဟု ပြန်ဖြေသည်။ ထို့နောက်တွင် ထိုသူက အလွန်ပျော်ရွှင်ပြီး “ကောင်းပါပြီ။ ပူစပ်သောအစားအစာကို ကျွန်ုပ် စားမည်မဟုတ်ပါ” ဟု ဆိုသည်။ အပေးအယူတစ်ခု ပြုလုပ်ပြီးဖြစ်ကာ ထိုသူက ဤအရာကို ထိန်းသိမ်းသည်။ သို့သော် သူသည် ပူစပ်သောအစားအစာကို စားခြင်းမှ အဘယ်ကြောင့် မိမိကိုယ်ကို ထိန်းသိမ်းနိုင်သနည်း။ အမှန်တကယ်မှာ ပိုက်ဆံကြောင့် ဖြစ်သည်။ ငါသည် သူ့အား ပိုက်ဆံမပေးလျှင် မိမိကိုယ်ကို ထိန်းချုပ်နိုင်မည်မဟုတ်။ ယခင်ကကဲ့သို့ပင် ပူစပ်သောအစားအစာကို ဆက်လက်၍ စားလိမ့်မည်။ တစ်စုံတစ်ခုကို ရရှိရန် ရှိသောကြောင့်သာ ပူစပ်သောအစားအစာကို စားခြင်းအား ရပ်တန့်လိုက်ခြင်း ဖြစ်သည်။ ယင်းမှာ ပိုက်ဆံဖြစ်သည်။ ဤသည်မှာ သူ၏ သဘောထားဖြစ်သည်။ ဤသည်မှာ သူ့စိတ်နှလုံးအတွင်းတွင် ဖုံးကွယ်နေသောအရာ ဖြစ်သည်။ သူသည် သမ္မာတရားကို လက်တွေ့လုပ်ဆောင်သောကြောင့်၊ သူ့ကို ပြောထားသည့်အတိုင်း လုပ်ဆောင်နေသောကြာင့်၊ သို့မဟုတ် ဘုရားသခင်ကျေနပ်စေရန် လုပ်ဆောင်နေသောကြောင့် ပူစပ်သောအစားအစာအား စားခြင်းကို ရပ်တန့်ခဲ့ခြင်း ဖြစ်သလော။ (မဟုတ်ပါ။) မဟုတ်ပေ။ ထိုအကြောင်းပြချက်များထဲမှ တစ်ခုမျှ မဟုတ်။ သူသည် သမ္မာတရားကို လက်တွေ့လုပ်ဆောင်နေသောကြောင့်၊ သို့မဟုတ် သူ၏ ကျန်းမာရေးကို အလေးထားဂရုစိုက်သောကြောင့် ပူစပ်သောအစားအစာအား စားခြင်းမှ မိမိကိုယ်ကို ချုပ်တည်းခြင်း မဟုတ်။ သူ၏ သဘောထားသည် ဝတ်ကျေတမ်းကျေဆန်ပြီး အပေါ်ယံဆန်သည်။ သူသည် ယင်းကို အပေးအယူတစ်ခုအဖြစ် မြင်ပြီး မျက်နှာလိုမျက်နှာရလုပ်ရန် လုပ်ဆောင်နေခြင်း ဖြစ်သည်။ သူသည် သူ၏ ရည်ရွယ်ချက်မပြည့်ဘဲ ပိုက်ဆံကို မရရှိလျှင် သူအလိုရှိသည့်အရာကို ပြန်လည်စားသုံးလိမ့်မည်။ ပြီးလျှင် ယခင်ကထက်ပင်ပို၍ စားကောင်းစားနိုင်သည်။ ဤသည်မှာ အသင့်တော်ဆုံး ဥပမာ မဖြစ်ကောင်းမဖြစ်နိုင်ပေ။ သို့သော် ဤအရာကို ပေါလုနှင့် ယှဉ်သောအခါတွင် မည်သည့်ဆင်တူသောအရာများရှိသနည်း။ (ပေါလုသည် ကောင်းချီးများရရှိခြင်းအားဖြင့် စိတ်နိုးကြွပြီး ဘုရားသခင်နှင့် အပေးအယူလုပ်ခဲ့သည့်ပုံစံနှင့် ဆင်တူပါသည်။) ပေါလုသည် ကောင်းစွာသော တိုက်လှန်ခြင်းကို ပြုခြင်း၊ ပြေးရသောလမ်းကို ပြေးခြင်း၊ အလုပ်လုပ်ခြင်း၊ သူ့ကိုယ်သူ အသုံးခံခြင်းနှင့် အသင်းတော်အား ရေလောင်းခြင်းကိုပင် ဖြောင့်မတ်ခြင်းသရဖူနှင့် လဲလှယ်ရန် သူ အသုံးပြုနိုင်သည့် တိုကင်ပြားများအဖြစ်၊ ယင်းဆီသို့ ဦးတည်သည့် လမ်းကြောင်းများအနေဖြင့် မြင်ခဲ့သည်။ ထို့ကြောင့် သူ ဒုက္ခခံရသည်ဖြစ်စေ၊ သူ့ကိုယ်သူ အသုံးခံသည်ဖြစ်စေ၊ ပြေးရသောလမ်းကို ပြေးသည်ဖြစ်စေ၊ သူမည်မျှ ဒုက္ခခံသည်ဖြစ်စေ သူ့စိတ်တွင်ရှိသော တစ်ခုတည်းသောပန်းတိုင်မှာ ဖြောင့်မတ်ခြင်းသရဖူကို ရရှိရန် ဖြစ်သည်။ သူသည် ဖြောင့်မတ်ခြင်းသရဖူကို လိုက်စားခြင်းနှင့် ကောင်းချီးများအား လိုက်စားခြင်းကို ဘုရားသခင်အပေါ် ယုံကြည်ခြင်း၏ သင့်လျော်သော ရည်ရွယ်ချက်အဖြစ် သဘောထားခဲ့ပြီး ဒုက္ခခံခြင်း၊ သူ့ကိုယ်သူ အသုံးခံခြင်း၊ အလုပ်လုပ်ခြင်း၊ ပြေးရသောလမ်းကို ပြေးခြင်းတို့ကို ယင်းဆီသို့ ဦးတည်သော လမ်းကြောင်းများအဖြစ် သဘောထားခဲ့သည်။ သူ၏ အပြင်ပန်းဖြစ်သော အပြုအမူကောင်းအားလုံးသည် ဟန်ပြအဖြစ် လုပ်ဆောင်ခြင်း ဖြစ်သည်။ သူသည် တကယ့်အဆုံးတွင် အလဲအလှယ်အနေဖြင့် ကောင်းချီးများရရှိရန် လုပ်ဆောင်ခဲ့ခြင်း ဖြစ်သည်။ ဤသည်မှာ ပေါလု၏ ပထမဆုံး အကြီးစားအပြစ်များ ဖြစ်သည်။

ပေါလုပြောခဲ့ပြီး လုပ်ဆောင်ခဲ့သော အရာရာတိုင်း၊ သူ ထုတ်ဖော်ပြခဲ့သည့်အရာ၊ သူ၏ လုပ်ဆောင်မှုနှင့် သူပြေးခဲ့သော ပြေးရသည့်လမ်းတို့နှစ်ခုလုံးအပြင် ထိုနှစ်ခုလုံးအပေါ် သူ၏သဘောထားတို့ဖြစ်သည့် ဤအရာများနှင့်ပတ်သက်၍ သမ္မာတရားနှင့် ကိုက်ညီသောအရာ တစ်စုံတစ်ခုရှိသလော။ (မရှိပါ။) သူ့တွင် သမ္မာတရားနှင့် ကိုက်ညီသောအရာလုံးဝမရှိသကဲ့သို့ သူလုပ်ဆောင်ခဲ့သည့် မည်သည့်အရာကမျှ သခင်ယေရှုက လူတို့ကို လုပ်ဆောင်ရန် ညွှန်ကြားခဲ့သည့်အရာများနှင့် မကိုက်ညီပေ။ သို့သော် သူသည် ဤအရာအပေါ် ဆင်ခြင်သုံးသပ်ခဲ့သလော။ (မဆင်ခြင်မသုံးသပ်ခဲ့ပါ။) သူသည် ဤအရာအပေါ် လုံးဝ မဆင်ခြင်မသုံးသပ်ခဲ့သကဲ့သို့ ရှာဖွေခြင်းလည်း မပြုခဲ့ပေ။ ဤသို့ဆိုလျှင် သူ၏ စဉ်းစားပုံသည် မှန်ကန်သည်ဟု ယူဆခြင်းအတွက် သူ့တွင် မည်သည့်အခြေပြုချက်ရှိခဲ့သနည်း။ (သူ၏ အယူအဆများနှင့် စိတ်ကူးထင်မြင်ချက်များ ဖြစ်သည်။) ဤတွင် ပြဿနာတစ်ခုရှိသည်။ သူစိတ်ကူးထင်မြင်သည့်အရာတစ်ခုကို သူ၏တစ်ဘဝလုံး လိုက်စားမည့်ပန်းတိုင်အဖြစ် သူမည်သို့ပြုလုပ်နိုင်ခဲ့သနည်း။ သူသည် တစ်ခုခုစဉ်းစားဆင်ခြင်ကြည့်ခဲ့သလော၊ သို့မဟုတ် “ငါထင်သည်မှာ မှန်ကန်သလော။ အခြားလူများက ဤသို့မစဉ်းစားပေ။ ငါသာ ဖြစ်သည်။ ဤသည်မှာ ပြဿနာတစ်ခုလော” ဟူ၍ သူ့ကိုယ်သူ မေးမြန်းခဲ့သလော။ သူ့တွင် ဤသံသယများမရှိရုံမကဘဲ လူတိုင်းဖတ်နိုင်ရန်အတွက် သူ၏အတွေးများကို စာဖြင့်ချရေးကာ အသင်းတော်အားလုံးဆီသို့ ပို့ခဲ့သည်။ ဤအပြုအမူ၏ သဘောသဘာဝမှာ အဘယ်နည်း။ ဤတွင် ပြဿနာတစ်ခုရှိသည်။ သူသည် သူ၏စဉ်းစားပုံက သမ္မာတရားနှင့်ညီသလောဟူသည်ကို အဘယ်ကြောင့် လုံးဝ မေးခွန်းမထုတ်ခဲ့သနည်း။ အဘယ်ကြောင့် သမ္မာတရားကို မရှာဖွေခဲ့သနည်း၊ သို့မဟုတ် သခင်ယေရှုပြောခဲ့သည့်အရာနှင့် နှိုင်းယှဉ်မကြည့်ခဲ့သနည်း။ ဤအစား သူစိတ်ကူးထင်မြင်ခဲ့သည့်အရာနှင့် သူ့အယူအဆတွင် မှန်ကန်သည်ဟု သူထင်မြင်ခဲ့သည့်အရာတို့ကို သူလိုက်စားသင့်သည့်ပန်းတိုင်များအဖြစ် သဘောထားခဲ့သည်။ ဤတွင် ပြဿနာသည် အဘယ်နည်း။ သူ စိတ်ကူးထင်မြင်ခဲ့သည့်အရာနှင့် သူတွေးသည့်အရာသည် သမ္မာတရားကဲ့သို့ မှန်ကန်သည်ဟု သဘောထားပြီး လိုက်စားရန် ပန်းတိုင်တစ်ခုအဖြစ် သဘောထားခဲ့သည်။ ဤသည်မှာ အလွန်အကျွံမာနထောင်လွှားပြီး မိမိကိုယ်ကို မှန်သည်ဟု ယူမှတ်ခြင်း မဟုတ်လော။ ဘုရားသခင်သည် သူ၏ စိတ်နှလုံးတွင် နေရာတစ်ခုရှိသေးသလော။ သူသည် ဘုရားနှုတ်ကပတ်တော်များကို သမ္မာတရားအဖြစ် မှတ်ယူနိုင်သေးသလော။ သူသည် ဘုရားနှုတ်ကပတ်တော်များကို သမ္မာတရားအဖြစ် သဘောမထားနိုင်လျှင် ဘုရားသခင်အပေါ် သူ၏သဘောထားမှာ မည်သို့ဖြစ်မည်နည်း။ သူသည်လည်း ဘုရားသခင် ဖြစ်လိုသလော။ ဤသို့မဟုတ်လျှင် သူသည် သူ၏ကိုယ်ပိုင်အတွေးများတွင် သူစိတ်ကူးခဲ့သည့်အရာနှင့် သူ၏အယူအဆများကို သူ လိုက်စားသင့်သည့် ပန်းတိုင်များအဖြစ် သဘောထားမည်မဟုတ်သကဲ့သို့ သူ၏အယူအဆများ၊ သို့မဟုတ် သူစိတ်ကူးထင်မြင်ခဲ့သည့်အရာများကို သမ္မာတရားကဲ့သို့ လိုက်စားမည်လည်း မဟုတ်ပေ။ သူတွေးသည့်အရာသည် သမ္မာတရား ဖြစ်သည်ဟုလည်းကောင်း၊ သမ္မာတရားနှင့် ဘုရားသခင်၏ ရည်ရွယ်ချက်များနှင့် ကိုက်ညီသည်ဟုလည်းကောင်း သူယုံကြည်ခဲ့သည်။ သူက မှန်ကန်သည်ဟု ထင်မြင်ခဲ့သည့်အရာကို အသင်းတော်များရှိ ညီအစ်ကိုမောင်နှမများနှင့်လည်း မျှဝေခဲ့ပြီး ၎င်းတို့အတွင်းသို့ သွတ်သွင်းကာ လူတိုင်းအား သူပြောသည့် အဓိပ္ပာယ်မရှိသောအရာများကို လိုက်နာစေခဲ့သည်။ သခင်ယေရှု၏ စကားများကို သူ့ကိုယ်ပိုင်စကားများဖြင့် အစားထိုးခဲ့ပြီး သူ့အနေဖြင့် အသက်ရှင်ခြင်းသည် ခရစ်တော်ဖြစ်သည်ဆိုသည်ကို သက်သေခံရန် သူ၏ ဤအဓိပ္ပာယ်မရှိသောစကားများအား အသုံးပြုခဲ့သည်။ ဤသည်မှာ ပေါလုတွင်ရှိခဲ့သော ဒုတိယအကြီးစားအပြစ်မဟုတ်လော။ ဤပြဿနာသည် အလွန့်အလွန်ဆိုးဝါးလှပေတကား။

ခေတ်ကာလများတစ်လျှောက်တွင် ပေါလုနှင့် ဆင်တူသည့်လူ များစွာရှိခဲ့သည်။ ဤသို့ဆိုလျှင် ငါတို့သည် အဘယ်ကြောင့် ပေါလုကို အကောင်းဆုံးဥပမာအဖြစ် အသုံးပြုသနည်း။ ကျမ်းစာထဲတွင် သူ့ကို မှတ်တမ်းတင်ထားသောကြောင့် ဖြစ်သည်။ ပြီးလျှင် သူပြောခဲ့သည့် မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သောအရာများတို့အပြင် သူကိုယ်တိုင်သည် ခရစ်ယာန်အားလုံးအပေါ် ကြီးမားသော သက်ရောက်မှုရှိသောကြောင့် ဖြစ်သည်။ သူ ဖြစ်ပေါ်စေခဲ့သော ထိခိုက်မှုမှာ ကြီးမားလွန်းသည်ဟု ဆိုနိုင်သည်။ သူ့ကြောင့် အထင်အမြင်မှားကာ အဆိပ်ခတ်ခံရသောသူများစွာရှိသည်။ သူသည် လူမျိုးဆက်များစွာကို အဆိပ်ခတ်ခဲ့ရုံသာမကဘဲ အဆိပ်သည် နက်ရှိုင်းသောနေရာအထိ သွားသည်။ မည်မျှ နက်ရှိုင်းသနည်း။ (ခရစ်ယာန်အားလုံးက သူ့ကို စံနမူနာတစ်ခုအဖြစ် မြင်ပြီး အတုခိုးသည်။ သူ၏စကားများကို ဘုရားသခင်၏ စကားများကဲ့သို့ လက်တွေ့လုပ်ဆောင်ကြသည်။) သင်က ခရစ်တော်၏ နှုတ်ကပတ်တော်များနှင့် ဘုရားနှုတ်ကပတ်တော်များကို မိတ်သဟာယဖွဲ့လျှင် မည်သူကမျှ အလွန်အရေးတယူမလုပ်။ သို့သော် ပေါလု၏ စကားများကို သင်မိတ်သဟာယဖွဲ့သောအခါ ၎င်းတို့က ရုတ်ချည်းပင် ကိုယ်ခန္ဓာမတ်ကာ နားထောင်ကြသည်။ ဤသည်မှာ မည်သည့်အရာကို ဆိုလိုသနည်း။ (ပေါလုကို ခရစ်တော်ကဲ့သို့ ဆက်ဆံခြင်းကို ဆိုလိုပါသည်။) လူတို့သည် ပေါလုကို ခရစ်တော်ကဲ့သို့ ဆက်ဆံသောအခါ သူသည် လူတို့၏ စိတ်နှလုံးတွင်ရှိသော သခင်ယေရှုခရစ်တော်၏နေရာကို ယူပြီး ဖြစ်သည်။ ဤသည်မှာ အလွန့်အလွန် အတိုင်းအဆများသော အပြစ်တစ်ခု မဟုတ်လော။ (ဟုတ်ပါသည်။) ပေါလုသည် သမိုင်းတွင် အကြီးဆုံးသော အန္တိခရစ်ဖြစ်သည်။ သူ့စကားများ၏ ရည်ရွယ်ချက်သည် အလွန့်အလွန် သိသာသည်။ သူ၏ ပန်းတိုင်များနှင့် မသိမသာ အန္တရာယ်ရှိမှုကို ရှင်းလင်းစွာပင် ပြသထားသည်။ သူ၏ အနှစ်သာရသည် အလွန့်အလွန်ပင် မသိမသာဖြင့် အန္တရာယ်များပြီး အဆိပ်ရှိသည်။ ဤအရာ၏ သဘာဝမှာ လွန်စွာပင် ပြဿနာရှိသည်။ ဤအတွက်ကြောင့် ဤအရာကို ငါထုတ်ပြောပြီး စိစစ်ခြင်း ဖြစ်သည်။ ဤသို့မလုပ်လျှင် လူတို့သည် ဆက်လက်၍ သူ၏ အထင်အမြင်မှားအောင်ပြုလုပ်ခြင်းကို ခံရမည် ဖြစ်သည်။ သို့ရာတွင် ငါသည် ပေါလု၏ ပြဿနာများကို စိစစ်မည်ဆိုလျှင် မလုပ်ဆောင်ရမည့် စံနမူနာတစ်ခုအနေဖြင့် ယနေ့ခေတ်လူတို့အတွက် သူ့အား ပိုမိုကောင်းမွန်သော အသုံးဝင်မှုတစ်ခုဖြစ်အောင် လုပ်ဆောင်ဖို့ လိုအပ်ခဲ့သည်။ ယခုပင် ပေါလု၏ အပြစ်နှစ်ခုကို ငါတို့ အနှစ်ချုပ်ခဲ့သည်။ ပထမအပြစ်မှာ အဘယ်နည်း။ (ပေါလုသည် အလုပ်နှင့် ပြေးရသောလမ်းကို ပြေးခြင်းအား သရဖူအတွက် သူဖလှယ်နိုင်သော တိုကင်ပြားအဖြစ် သဘောထားခဲ့သည်။ ကောင်းချီးများနှင့် သရဖူ ရရှိခြင်းကို သူလိုက်စားသင့်သည့် သင့်လျော်သောပန်းတိုင်အဖြစ် သူမြင်ခဲ့သည်။) ယင်းမှာ မှန်ကန်သည်။ ပေါလု၏ အကြီးမားဆုံး ပြဿနာမှာ ဤအရာများကို သူလိုက်စားသင့်သည့်ပန်းတိုင်များအဖြစ် မှတ်ယူခဲ့ခြင်း ဖြစ်သည်။ အစကတည်းက ယင်းသည် ယင်းနှင့်အတူ ပုန်ကန်မှုနှင့် ကောက်ကျစ်ဆိုးယုတ်သော သဘာဝတစ်ခုကို သယ်ဆောင်သည့် အပေးအယူတစ်ခု ဖြစ်သည်။ သို့သော် ပေါလုက ယင်းကို လိုက်စားရန် သင့်လျော်သောပန်းတိုင်အဖြစ် မှတ်ယူခဲ့သည်။ ဤသည်မှာ အပြင်းထန်ဆုံးသော ပြဿနာ ဖြစ်သည်။ ဒုတိယအပြစ်မှာ အဘယ်နည်း။ (ပေါလုသည် သူစိတ်ကူးထင်မြင်သည့်အရာများနှင့် သူ့အယူအဆတွင် မှန်ကန်သည်ဟု သူထင်သောအရာများကို သမ္မာတရားအဖြစ် မှတ်ယူခဲ့သည်။ ဤအရာအပေါ် လုံးဝ ပြန်လှန်သုံးသပ်ခဲ့ခြင်း မရှိပါ၊ သို့မဟုတ် ဤအရာနှင့်ပတ်သက်ပြီး မရှာဖွေခဲ့ပါ။ ဤအစား လူတို့ကို အထင်အမြင်မှားစေခဲ့သည်။ ပြီးလျှင် သူ၏စကားများနှင့် အဓိပ္ပာယ်မရှိသော သဘောတရားများအား ညီအစ်ကိုမောင်နှမများကို လိုက်နာစေခဲ့သည်။ လူတို့အား သူ့ကို ခရစ်တော်ကဲ့သို့ မှတ်ယူစေခဲ့သည်။) ဤသည်မှာ အထူးပင် ဆိုးရွားသော ပြဿနာတစ်ခု ဖြစ်သည်။ ဤပြဿနာများကို တိကျစွာ မှတ်သားလော့။ ယင်းတို့ကို အနှစ်ချုပ်၍ ပြီးသည့်နောက်တွင် သင်သည် သင့်ကိုယ်သင် ယင်းတို့နှင့် နှိုင်းယှဉ်ကြည့်သင့်သည်။ အကြောင်းအရာတစ်ခုကို ငါတို့ ဆွေးနွေးသည့်အခါ ဦးစွာ သမ္မာတရား၏ ထိုသီးသန့် သွင်ပြင်လက္ခဏာအကြောင်းကို ပြောပြီး ထို့နောက်တွင် နှိုင်းယှဉ်မှုများ ပြုလုပ်ရမည်။ ပေါလုက သူ့ကိုယ်သူ ပြသခဲ့သည့် ပုံစံကို စိစစ်ခြင်းသည် လူတိုင်းအပေါ် သတိပေးချက်တစ်ခုအဖြစ် အသုံးဝင်ပြီး လူတို့အား မှန်ကန်သောလမ်းကြောင်းကို ၎င်းတို့ ရွေးချယ်သင့်ကြောင်း၊ ထို့နောက်တွင် တိကျမှန်ကန်သည့် လက်တွေ့လုပ်ဆောင်မှုလမ်းကြောင်းကို ရှာကာ ပေါလု၏ ခြေလှမ်းများနောက်သို့ လိုက်ခြင်းအား ရှောင်ကြဉ်သင့်ကြောင်းကိုလည်း ပြောပြသည်။ ဤသို့ဖြင့် ယင်းမှာ အပြည့်အဝပင် ထိရောက်မှုရှိ၏။

ပေါလုတွင် နောက်ထပ် ဆိုးရွားသော အပြစ်တစ်ခုရှိပြီး ယင်းမှာ သူ၏ အလုပ်ကို သူ၏စိတ်ပိုင်းဆိုင်ရာ အစွမ်းအစ၊ ပညာရေးအသိ၊ သဘောတရားဆိုင်ရာအသိအမြင်နှင့် သဘောတရားတို့အပေါ် လုံးလုံး အခြေခံ၍ လုပ်ဆောင်ခဲ့ခြင်းဖြစ်သည်။ ဤသည်မှာ သူ၏ သဘာဝအနှစ်သာရနှင့် သက်ဆိုင်သောအရာတစ်ခုဖြစ်သည်။ ဤအရာကို သင်တို့ အနှစ်ချုပ်သင့်သည်။ ထို့နောက်တွင် ဤအရာများအပေါ် သူ၏သဘောထားကို ဆန်းစစ်သင့်သည်။ ဤသည်မှာ အလွန်အရေးပါပြီး အရေးကြီးသော အပြစ်တစ်ခု ဖြစ်သည်။ ပြီးလျှင် လူတို့နားလည်ရမည့်အရာတစ်ခု ဖြစ်သည်။ ဤအပြစ်သည် ပေါလု၏ မည်သည့်သရုပ်သကန်များတွင် ပါဝင်သည်ကို အချိန်ခဏမျှ ချင့်ချိန်တွေးတောကြည့်လော့။ ဤသရုပ်သကန်များမှတစ်ဆင့် သူ၏ သဘာဝအနှစ်သာရမှာ မည်သည့်အရာဖြစ်သည်ကို ကြည့်ပြီး သူ၏ စိတ်အတွင်းတွင် မည်သည့်အရာကို သူအလေးထားသည်ဆိုသည်နှင့် သူ၏ ပန်းတိုင်များက မည်သည့်အရာဖြစ်သည်ဆိုသည့်အပေါ် ရှင်းလင်းစွာမြင်အောင် လုပ်ဆောင်လော့။ သူ၏ ရည်ရွယ်ချက်နှင့် ပန်းတိုင်များသည် မှားယွင်းသောလမ်းကြောင်းကို သူစတင် လျှောက်လှမ်းခဲ့သည့်အကြောင်းအရင်း၏ အရင်းအမြစ်တွင်ရှိသည်။ ဤသည်တို့မှာ သင့်အနေဖြင့် ရှင်းလင်းစွာ နားလည်ရန် အရေးကြီးဆုံးသောအရာများ ဖြစ်သည်။ ပေါလုတွင် မည်သည့်ဆုကျေးဇူးများရှိခဲ့သနည်း။ (ပေါလုသည် ပညတ်တော်ခေတ်မှ ကျမ်းစာဆိုင်ရာ အသိအမြင်များစွာကို ကောင်းစွာသဘောပေါက်သည်။) ထိုအချိန်တွင် ဓမ္မဟောင်းကျမ်းသာ ရှိသည်။ ပေါလုသည် ဤကျမ်းစာများနှင့် ရင်းနှီးသည်။ ပြီးလျှင် ယခုခေတ် ဓမ္မပညာ ဆရာများ၊ သင်းအုပ်ဆရာများ၊ တရားဟောဆရာများနှင့် ဆရာတော်များကဲ့သို့ပင် ဤကျမ်းစာများအကြောင်းကို အလွန်နှံ့စပ်လေသည်။ သူ၏ ဓမ္မပညာဆိုင်ရာ အသိအမြင်သည် ၎င်းတို့၏ အသိအမြင်ထက်ပင်ပို၍ ကျယ်ပြန့်နိုင်သည်။ သို့သော် သူသည် ဤအရာကို ကမ္ဘာလောက၌ မွေးဖွားလာပြီးနောက်တွင် သင်ယူခဲ့သည်။ ပေါလုသည် မွေးကင်းစမှ မည်သည့်အရာကို ပိုင်ဆိုင်ခဲ့သနည်း။ (သူ၏ မွေးရာပါအရည်အချင်းများ ဖြစ်သည်။) ပေါလုသည် သဘာဝအလျောက် ပါးနပ်သည်။ စကားပြောဆိုရာတွင် ကျွမ်းကျင်သည်။ သူ့ကိုယ်သူ ကောင်းစွာ ဖော်ပြပြီး စင်ပေါ်တွင် ကြောက်ရွံ့တုန်လှုပ်ခြင်း မဖြစ်ပေ။ သူ၏ မွေးရာပါ အရည်အချင်းများ၊ ဆုကျေးဇူးများ၊ အသိဉာဏ်၊ စွမ်းဆောင်နိုင်စွမ်းများအပြင် သူ၏အသက်တာတစ်လျှောက်တွင် သူသင်ယူခဲ့သော အသိအမြင်တို့အကြောင်းအား ပြောခြင်းကို ယခု အာရုံစိုက်ကြစို့။ သူသည် စကားပြောဆိုရာ၌ ကျွမ်းကျင်သည်ဆိုသည့်အချက်က မည်သည့်အရာကို ဆိုလိုသနည်း။ သူသည် မည်သည့်ပုံစံဖြင့် သူ့ကိုယ်သူ ထုတ်ဖော်ပြီး အသွင်ဆောင်သနည်း။ သူသည် အဆင့်မြင့်သော သဘောတရားများကို တောင်စဉ်ရေမရ ပြောဆိုရခြင်းအား နှစ်သက်သည်။ အလွန်လေးနက်သော ဝိညာဉ်ရေးဆိုင်ရာ အယူဝါဒ၊ သဘောတရားများနှင့် အသိပညာ၊ လူတို့ မကြာခဏပြောဆိုသည့် သူ၏ ထင်ရှားသောစာသားများနှင့် အဆိုအမိန့်များအကြောင်းတို့ကို စဉ်ဆက်မပြတ် ပြောဆိုခဲ့သည်။ ပေါလု၏ စကားများကို အနှစ်ချုပ်သည့် စကားတစ်ခွန်းမှာ အဘယ်နည်း။ (အနှစ်မဲ့ခြင်းဖြစ်သည်။) အနှစ်မဲ့သော စကားများသည် လူတို့အတွက် အပြုသဘောဆောင်သလော။ ထိုစကားများကို ၎င်းတို့ ကြားသောအခါ ၎င်းတို့သည် ရဲတင်းလာကြသော်လည်း အချိန်တစ်ခဏကြာပြီးနောက်တွင် ၎င်းတို့၏ အားမာန်တက်ကြွမှုက လျော့ပါးသွားသည်။ ပေါလုပြောဆိုသည့်အရာများသည် မရေမရာဖြစ်ပြီး အရိပ်ပမာဖြစ်သည်။ ခိုင်လုံသော အသုံးအနှုန်းများဖြင့် အမှန်တကယ် ချမပြနိုင်သောအရာများ ဖြစ်သည်။ သူပြောဆိုသည့် သဘောတရားများတွင် လက်တွေ့လုပ်ဆောင်ရန် မည်သည့်လမ်းကြောင်းကိုမျှ၊ သို့မဟုတ် လက်တွေ့လုပ်ဆောင်ရန် ဦးတည်ချက်ကို သင်ရှာမတွေ့နိုင်ပေ။ လက်တွေ့ဘဝတွင် သင်တိကျမှန်ကန်စွာ အသုံးချနိုင်သည့်အရာတစ်ခုကိုမျှ သင်ရှာမတွေ့နိုင်ပေ။ သဘောတရားများဖြစ်စေ၊ အခြေခံအုတ်မြစ်များဖြစ်စေ မည်သည့်အရာကမျှ လက်တွေ့ဘဝတွင် အသုံးချ၍မရနိုင်ပေ။ ဤအတွက်ကြောင့် သူပြောဆိုသည့် ဘာသာရေးသဘောတရားများနှင့် ဝိညာဉ်ရေးဆိုင်ရာအယူဝါဒသည် အနှစ်မရှိသော၊ လက်တွေ့မကျသော စကားများဖြစ်သည်ဟု ငါဆိုခြင်း ဖြစ်သည်။ ဤအရာများအား ပြောဆိုရာတွင် ပေါလု၏ ရည်မှန်းချက်မှာ အဘယ်နည်း။ လူအချို့က “သူသည် ပို၍များသောလူတို့အား စည်းရုံးသိမ်းသွင်းလိုသောကြောင့်၊ ၎င်းတို့အား သူ့ကို အထင်ကြီးပြီး ပုဂ္ဂိုလ်ရေး ကိုးကွယ်စေဖို့ လုပ်ဆောင်လိုသောကြောင့် ဤအရာများကို အစဉ်ပြောခြင်း ဖြစ်သည်။ သူသည် သခင်ယေရှု၏ နေရာကို ယူပြီး ပို၍များသောလူတို့အား ရရှိလိုသည်။ လူများစွာကို သူရရှိလျှင် သူသည် ကောင်းချီးမင်္ဂလာခံစားရမည် မဟုတ်လော” ဟု ဆိုကြသည်။ ဤသည်မှာ ယနေ့ ငါတို့ပြောလိုသည့် အကြောင်းအရာဟုတ်သလော။ (မဟုတ်ပါ။) ပြုပြင်ခြင်းမခံရသေးသော၊ တရားစီရင်ခြင်း၊ သို့မဟုတ် ပြစ်တင်ဆုံးမခြင်း မခံရသေးသော၊ စမ်းသပ်မှုများ၊ သို့မဟုတ် စစ်ဆေးမှုကို မဖြတ်သန်းရသေးသော၊ သူကဲ့သို့ ဆုကျေးဇူးများရှိပြီး ဤသို့ ကြွားဝါပြီး သူပြသခဲ့သော အပြုအမူကို ပြသသည့် အန္တိခရစ်တစ်ဦး၏ သဘာဝအနှစ်သာရရှိသည်မှာ အလွန့်အလွန်ပင် ပုံမှန်သာဖြစ်သည်။ ထို့ကြောင့် ဤအကြောင်းအရာကို ငါတို့ နှိုက်ချွတ်၍ စူးစမ်းမည်မဟုတ်။ မည်သည့်အရာကို ငါတို့ နှိုက်ချွတ်၍ စူးစမ်းမည်နည်း။ သူ၏ ဤပြဿနာ၏ အနှစ်သာရ၊ ဤအရာများကို သူလုပ်ဆောင်ခြင်းနောက်ကွယ်ရှိ အရင်းအမြစ်နှင့် အရင်းခံအကြောင်းအရင်း၊ ဤပုံစံဖြင့် လုပ်ဆောင်ရန် သူ့ကို လှုံ့ဆော်ခဲ့သည့်အရာတို့ ဖြစ်သည်။ ယနေ့ခေတ် လူတို့သည် သူပြောခဲ့သည့်အရာများအားလုံးကို အယူဝါဒ၊ သဘောတရားများ၊ ဓမ္မပညာဆိုင်ရာ အသိပညာ၊ မွေးရာပါဆုကျေးဇူးများ၊ သို့မဟုတ် အမှုအရာများအပေါ် သူကိုယ်တိုင်၏ အနက်ဖွင့်ဆိုမှုတို့အဖြစ် မြင်မည်ဖြစ်စေ၊ မမြင်မည်ဖြစ်စေ ယေဘုယျအားဖြင့်ဆိုလျှင် ပေါလု၏ အကြီးဆုံးပြဿနာသည် လူသား၏စိတ်မှ လာသည့်အရာများကို သမ္မာတရားအဖြစ် သဘောထားခဲ့ခြင်း ဖြစ်သည်။ ဤအတွက်ကြောင့် သူသည် လူတို့ကို စည်းရုံးသိမ်းသွင်းပြီး သွန်သင်ပေးရန်အတွက် ဤဓမ္မပညာဆိုင်ရာ သဘောတရားများကို ပြတ်သားစွာ၊ ရဲတင်းစွာ၊ ပွင့်လင်းစွာ အသုံးပြုဖို့ သတ္တိရှိခဲ့ခြင်း ဖြစ်သည်။ ဤသည်မှာ ပြဿနာ၏ အနှစ်သာရ ဖြစ်သည်။ ဤသည်မှာ ဆိုးရွားသော ပြဿနာတစ်ခု ဟုတ်သလော။ (ဟုတ်ပါသည်။) သူသည် မည်သည့်အရာများကို သမ္မာတရားအဖြစ် မြင်သနည်း။ သူ၏မွေးရာပါ ဆုကျေးဇူးများအပြင် အသက်တာတစ်လျှောက်တွင် သူသင်ယူခဲ့သော အသိပညာနှင့် ဓမ္မပညာဆိုင်ရာ သဘောတရားများတို့ကို ဖြစ်သည်။ သူ၏ ဓမ္မပညာဆိုင်ရာ သဘောတရားများကို ဆရာများထံမှ၊ ကျမ်းစာများကို ဖတ်ခြင်းမှ သင်ယူခဲ့ခြင်း ဖြစ်ပြီး သူနားလည်ကာ စိတ်ကူးထင်မြင်ခဲ့သည့်အရာမှလည်း ဖြစ်ပေါ်လာခြင်း ဖြစ်သည်။ သူသည် သူ၏လူသားနားလည်မှု၏ အယူအဆများနှင့် စိတ်ကူးထင်မြင်မှုများကို သမ္မာတရားအဖြစ် သဘောထားခဲ့သည်။ သို့သော် ဤသည်မှာ အဆိုးရွားဆုံး ပြဿနာမဟုတ်။ ပို၍ပင် ကြီးသော ပြဿနာတစ်ခုရှိသည်။ သူသည် ထိုအရာများကို သမ္မာတရားအဖြစ် သဘောထားခဲ့သည်။ သို့သော် ထိုအချိန်က ထိုအရာများသည် သမ္မာတရားဖြစ်သည်ဟု သူ ထင်မြင်ခဲ့သလော။ သမ္မာတရားသည် မည်သည့်အရာဖြစ်သည်ဟူသည့် အယူအဆ သူ့တွင်ရှိသလော။ (မရှိခဲ့ပါ။) ဤသို့ဆိုလျှင် သူသည် ထိုအရာများကို မည်သည့်အရာအဖြစ် သဘောထားခဲ့သနည်း။ (အသက်အဖြစ် သဘောထားခဲ့သည်။) သူသည် ထိုအရာများအားလုံးကို အသက်အဖြစ် သဘောထားခဲ့သည်။ တရားဒေသနာများကို သူဟောနိုင်လေလေ၊ သို့မဟုတ် အဆင့်မြင့်လေလေ သူ၏အသက်က ပို၍ ကြီးမြတ်လေလေဖြစ်မည်ဟု သူထင်ခဲ့သည်။ ထိုအရာများကို အသက်အဖြစ် သူ သဘောထားခဲ့သည်။ ဤသည်မှာ အရေးကြီးသောအမှုကိစ္စဟုတ်သလော။ (ဟုတ်သည်။ အရေးကြီးသည်။) ဤအရာသည် မည်သည့်သက်ရောက်မှုရှိသနည်း။ (သူလိုက်လျှောက်သည့် လမ်းကြောင်းပေါ်တွင် သက်ရောက်မှုရှိသည်။) ဤသည်မှာ တစ်ပိုင်းဖြစ်သည်။ အခြားမည်သည့်အရာ ရှိသေးသနည်း။ (ဤအရာများကို ရရှိခြင်းသည် သူ့ကို ကယ်တင်ခြင်းယူဆောင်ပေးမည်ဖြစ်ပြီး ကောင်းကင်နိုင်ငံတော်သို့ ဝင်ရသောအခွင့်ကိုရမည်ဟု သူထင်ခဲ့သည်။) ယင်းသည် ကောင်းချီးများရရှိခြင်းနှင့် သက်ဆိုင်သေးသည်။ သူ၏အသက်က ကြီးမြတ်လေလေ၊ ကောင်းကင်နိုင်ငံတော်သို့ ဝင်ရောက်ပြီး ကောင်းကင်ဘုံသို့ တက်ရန် သူ၏ အခွင့်အရေးက ကြီးမားလေလေဖြစ်သည်ဟု သူထင်ခဲ့သည်။ “ကောင်းကင်ဘုံသို့ တက်ခြင်း” ဟု ပြောသည့် အခြားနည်းလမ်းတစ်ခုမှာ အဘယ်နည်း။ (ဘုရားသခင်နှင့် ယှဉ်တွဲလျက် အုပ်စိုးပြီး အာဏာစွဲကိုင်ခြင်း ဖြစ်သည်။) ကောင်းကင်နိုင်ငံတော်သို့ ဝင်ရောက်ခြင်းတွင် သူ၏ ရည်ရွယ်ချက်မှာ ဘုရားသခင်နှင့် ယှဉ်တွဲလျက် အုပ်စိုးပြီး အာဏာစွဲကိုင်ရန် ဖြစ်သည်။ သို့သော် ဤသည်မှာ သူ၏ အဆုံးစွန်ပန်းတိုင်မဟုတ်။ နောက်တစ်ခုရှိသည်။ ထိုအကြောင်းကို သူပြောခဲ့သည်။ မည်သို့ ပြောခဲ့သနည်း။ (“အသက်ရှင်သည့်အရာမှာ ခရစ်တော်ဖြစ်၏။ သေလျှင်မူကား၊ သာ၍အကျိုးရှိ၏။” (ဖိလိပ္ပိ သြဝါဒစာ ၁:၂၁)) သူ့အနေဖြင့် အသက်ရှင်သည့်အရာမှာ ခရစ်တော်ဖြစ်၏၊ သေလျှင်မူကား သာ၍အကျိုးရှိ၏ဟု သူဆိုခဲ့သည်။ ဤသည်မှာ မည်သည့်အရာကို ဆိုလိုသနည်း။ သူသေဆုံးပြီးနောက်တွင် ဘုရားအဖြစ် ပြောင်းသွားမည်ဟု ဆိုလိုသလော။ သူ၏ ရည်မှန်းချက်သည် အကန့်အသတ်မရှိ။ သူ၏ ပြဿနာသည် အလွန်ဆိုးရွားသည်။ ဤသို့ဆိုလျှင် ပေါလု၏ အမှုကို ငါတို့ စိစစ်ခြင်းသည် မှားယွင်းသလော။ လုံးဝ မမှားယွင်းပေ။ သူ၏ ဆုကျေးဇူးများနှင့် သူသင်ယူခဲ့သော အသိပညာကို အသက်အဖြစ် သူ လုံးဝ သဘောမထားခဲ့သင့်ပေ။ ဤသည်မှာ သူ၏ တတိယအကြီးစား အပြစ်ဖြစ်သည်။ ဤအပြစ်သုံးခုရှိ မည်သည့်အပြစ်မဆိုတွင် ပေါလု၏ သဘာဝအနှစ်သာရကို မြင်နိုင်သည်။ သူ၏ သဘာဝအနှစ်သာရ၏ ဝိသေသလက္ခဏာများသည် အပြစ်တစ်ခုစီတွင် ဖော်ထုတ်ခြင်းခံရသည်။ မည်သည့်အရာမျှ ကွယ်ဝှက်မနေပေ၊ သို့မဟုတ် မကျန်ရှိပေ။ သူ၏ သဘာဝအနှစ်သာရသည် ယင်းတို့အားလုံးတွင် ကိုယ်စားပြုသည်။

နောက်တစ်ခုတွင် ပေါလု၏ အရေးပါဆုံးနှင့် အဆိုးရွားဆုံး ပြဿနာများကို ငါတို့ ကြည့်မည်။ ယင်းတို့သည် သူ၏ သဘောထားကို အထင်ဟပ်ဆုံးဖြစ်သည်။ ပေါလုရေးခဲ့သည့် စာများတွင် မည်သည့်စကားလုံးများကို သူ မကြာခဏ အသုံးပြုသနည်း။ ကျမ်းစာ၏ မူရင်းစာသားက မည်သည့်အရာပြောသည်ကို သွား၍ ကြည့်လော့။ ပြီးလျှင် ယင်းကို ငါတို့ ပိုင်းခြားပြီး စိစစ်မည်။ သူ၏ စိတ်တွင် အမှန်တကယ် မည်သည့်အရာရှိသည်ကို၊ ဘုရားသခင်က သူ့အား အဘယ်ကြောင့် ရွံရှာမုန်းတီးသည်ကို ကြည့်မည်။ ပေါလုကဲ့သို့ ထင်ရှားပြီး အစောပိုင်းအသင်းတော်များ၏ အမှုအတွက် အရေးပါသည့်သူတစ်ယောက်သည် အဘယ်ကြောင့် အပြစ်ဒဏ်ခံရခြင်းနှင့် အဆုံးသတ်ရသနည်း။ ဘုရားသခင်သည် သူ၏ စိတ်တွင် ပေါလုကို မည်သို့အကဲဖြတ်ခဲ့သနည်း။ ဘုရားသခင်က သူ့ကို မည်သို့မြင်ခဲ့သနည်း။ ဘုရားသခင်က သူ့အား အဘယ်ကြောင့်ဤပုံစံဖြင့် အကဲဖြတ်ပြီး ထိုသို့သော ဆုံးဖြတ်ချက်မျိုးကို ချမှတ်ခဲ့သနည်း။ ဘုရားသခင်သည် နောက်ဆုံးတွင် မည်သည့်အရာအပေါ် အခြေခံပြီး ပေါလုကို အဓိပ္ပာယ်သတ်မှတ်ကာ သူ၏ အဆုံးသတ်ကို အဆုံးအဖြတ်ပေးခဲ့သနည်း။ သူသည် ဘုရားသခင်အား မည်သို့အတိုက်အခံလုပ်ခဲ့သည်ဆိုသည့်အချက်ကို လူတို့မြင်နိုင်ရန်အတွက် ဤအရာများအားလုံးကို စာရင်းပြုစုလော့။ ဤသို့ဖြင့် သူသည် မှားယွင်းစွာ စီရင်ခံရသည်ဟု ၎င်းတို့ ထင်လိမ့်မည်မဟုတ်။ လူတို့သည် သမ္မာတရားကို နားမလည်သောအခါ ၎င်းတို့သည် အပေါ်ယံအသွင်အပြင်များကို အခြေခံ၍ လူတို့ကို အဓိပ္ပာယ်သတ်မှတ်လေ့အရှိဆုံးဖြစ်သည်။ အခြားလူများကို ၎င်းတို့၏ အပြင်ပန်းအသွင်အပြင်အရ အဓိပ္ပာယ်သတ်မှတ်ခြင်းအတွက် လူတို့၏ အခြေပြုချက်မှာ အဘယ်နည်း။ တစ်စိတ်တစ်ပိုင်းမှာ ရိုးရာယဉ်ကျေးမှုနှင့် လူ့အဖွဲ့အစည်းဆိုင်ရာ သွန်သင်မှုများဖြစ်သည်။ အခြားအပိုင်းမှာ အိမ်တွင်းပညာရေး၊ အဖြူ၊ အမည်းစိတ်ကူးနှင့် အယူအဆများ၊ အမှန်၊ အမှားနှင့်ပတ်သက်သော စိတ်ကူးများနှင့် အယူအဆများတို့ ဖြစ်သည်။ သည့်အပြင် အခြားအပိုင်းမှာ ကျောင်းပညာရေးဖြစ်သည်။ အတူစုပေါင်းလျှင် ဤအရာများသည် စာတန်ဆန်သော ပညာရေးစနစ်တစ်ခုလုံး ပါဝင်သည်။ စာတန်က လူတို့တွင် ဤအရာများကို သွတ်သွင်းသည့် အကျိုးဆက်မှာ လူတို့သည် ၎င်းတို့၏ ကိုယ်ပိုင်အယူအဆများ၊ နှစ်သက်မှုများအတိုင်း ဤအရာကို ကောင်းသည်၊ ထိုအရာကို ဆိုးသည်၊ ဤအရာသည် မှန်သည်၊ ထိုအရာသည် မှားသည်ဟု အဓိပ္ပာယ်သတ်မှတ်ကြခြင်း ဖြစ်သည်။ လူတို့တွင်ရှိသော ဤအဓိပ္ပာယ်ဖွင့်ဆိုချက်များအားလုံးအတွက် အခြေပြုချက်မှာ အဘယ်နည်း။ အမှန်တကယ်တွင် ယင်းတို့သည် စာတန်ဆန်သော သဘောတရားများနှင့် အတွေးအခေါ်များအပေါ်တွင် အခြေခံသည်။ လူတို့တွင်ရှိသည့် ဤအခြေပြုချက်များသည် ဘုရားသခင်ထံမှဖြစ်စေ၊ သမ္မာတရားထံမှဖြစ်စေ လာခြင်း လုံးဝ မဟုတ်ပေ။ ဤအတွက်ကြောင့် ဖောက်ပြန်ပျက်စီးသော လူသားများသည် လူတစ်ယောက်၊ သို့မဟုတ် ဖြစ်ရပ်တစ်ခုကို မည်သို့ အဓိပ္ပာယ်ဖွင့်ဆိုပါစေ မှားယွင်းခြင်း ဖြစ်သည်။ ယင်းသည် သမ္မာတရားနှင့် ဆက်စပ်မှုမရှိသကဲ့သို့ ဘုရားသခင်၏ ရည်ရွယ်ချက်များနှင့် မညီပေ။ ဘုရားသခင်၊ သို့မဟုတ် ဘုရားနှုတ်ကပတ်တော်များနှင့် လုံးဝ မသက်ဆိုင်ပေ။ ဘုရားသခင်သည် သူ၏စိတ်သဘောထားနှင့် အနှစ်သာရနှင့်အညီ လူများနှင့် ဖြစ်ရပ်များအပေါ် ဆုံးဖြတ်ချက် ချမှတ်သည်။ ဘုရားသခင်၏ စိတ်သဘောထားနှင့် အနှစ်သာရမှာ အဘယ်နည်း။ သမ္မာတရားဖြစ်သည်။ သမ္မာတရားသည် အပြုသဘောဆောင်သော အရာများအားလုံး၏ ဖော်ပြချက်ဖြစ်ပြီး အပြုသဘောဆောင်သော အရာများအားလုံး၏ စစ်မှန်မှုဖြစ်သည်။ ဘုရားသခင်သည် ဖြစ်တည်နေသော အရာရာတိုင်းကိုလည်းကောင်း၊ လူတို့ ထိတွေ့မှုရှိသော လူများ၊ ဖြစ်ရပ်များနှင့် အမှုအရာများအားလုံးကိုလည်းကောင်း သမ္မာတရားနှင့်အညီ ဆုံးဖြတ်ချက် ချမှတ်သည်။ ဘုရားသခင်သည် လူတို့နှင့်ပတ်သက်ပြီး သူ၏ ဆုံးဖြတ်ချက်ကို ၎င်းတို့၏ သဘာဝအနှစ်သာရ၊ ၎င်းတို့၏ လုပ်ဆောင်မှုများကို မည်သည့်အရာက တွန်းအားပေးသည်၊ ၎င်းတို့လျှောက်နေသည့် လမ်းကြောင်း၊ အပြုသဘောဆောင်သော အရာများနှင့် သမ္မာတရားအပေါ် ၎င်းတို့၏ သဘောထားတို့အပေါ်တွင် အခြေခံသည်။ ဤသည်မှာ ဘုရားသခင်၏ ကောက်ချက်ချခြင်းများအတွက် အခြေပြုချက်ဖြစ်သည်။ အရာအားလုံးအပေါ် ဘုရားသခင်၏ ဆုံးဖြတ်ချက်သည် သမ္မာတရားအပေါ် အခြေခံသည်။ အရာအားလုံးကို သရုပ်ဖော်ဖွင့်ဆိုခြင်းအတွက် စာတန်၏ အခြေပြုချက်မှာ အဘယ်နည်း။ (သူကိုယ်တိုင်၏ တွေးခေါ်မှုနည်းစနစ်ဖြစ်သည်။) သမ္မာတရားနှင့် အတိအကျပင် ဆန့်ကျင်သည့် စာတန်ဆန်သော အတွေးအခေါ်နှင့် တွေးခေါ်မှုစနစ်ဖြစ်သည်။ လူသားမျိုးနွယ်တစ်ရပ်လုံးသည် စာတန်၏ ဖျက်ဆီးခြင်းကို ခံရသည်။ လူသားများတွင် သမ္မာတရားမရှိ။ ၎င်းတို့သည် စာတန်ကို ကိုယ်စားပြုပြီး ပုံဖော်သည်။ ၎င်းတို့သည် အရာအားလုံးကို စာတန်ဆန်သော အတွေးအခေါ်များနှင့် တွေးခေါ်မှုစနစ်အတိုင်း အဓိပ္ပာယ်ဖွင့်ဆိုသည်။ ထို့ကြောင့် ၎င်းတို့သည် အမှုအရာများကို အဓိပ္ပာယ်ဖွင့်ဆိုသောအခါ မည်သည့်ကောက်ချက်များကို ချကြသနည်း။ သမ္မာတရားနှင့် အတိအကျပင် အတိုက်အခံဖြစ်ပြီး ဆန့်ကျင်သော ကောက်ချက်များဖြစ်သည်။ ပေါလုက သူ၏စာများတွင် မကြာခဏအသုံးပြုသော စကားများကို သင်တို့တွေ့ပြီးဖြစ်သလော။ ယင်းတို့ကို ဖတ်ပြပါ။ (“ဘုရားသခင်၏အလိုတော်အားဖြင့် ယေရှုခရစ်၏ တမန်တော်အရာ၌ ခန့်ထားသော ငါပေါလု။” (ကောရိန္သုဩဝါဒစာပဌမစောင် ၁:၁)) မြင်သလော။ ဤသည်မှာ ဘုရားသခင်နှင့် ခရစ်တော်ကို ပေါလုက အဆင့်အတန်းသတ်မှတ်သည့်ပုံစံဖြစ်သည်။ “ဘုရားသခင်၏အလိုတော်အားဖြင့် ယေရှုခရစ်၏ တမန်တော်အရာ၌ ခန့်ထားသော ငါပေါလု။” ဤအဆင့်အတန်းတွင် ပေါလုက မည်သည့်နေရာတွင်ရှိသနည်း။ (တတိယနေရာတွင် ရှိသည်။) ပေါလု၏ စိတ်ထဲတွင် မည်သူက နံပါတ်တစ် ဖြစ်သနည်း။ (ဘုရားသခင် ဖြစ်ပါသည်။) နံပါတ်နှစ်က မည်သူနည်း။ (သခင်ယေရှုဖြစ်ပါသည်။) ယေရှုခရစ်တော် ဖြစ်သည်။ တတိယမှာ မည်သူနည်း။ (ပေါလု ကိုယ်တိုင် ဖြစ်သည်။) သူကိုယ်တိုင်ဖြစ်သည်။ “ဘုရားသခင်၏အလိုတော်အားဖြင့် ယေရှုခရစ်၏ တမန်တော်အရာ၌ ခန့်ထားသော ငါပေါလု။” ပေါလုသည် ဤစကားကို မကြာခဏ အသုံးပြုသည်။ ဤစကားသည် အချက်အလက်များစွာပါဝင်သော စကားဖြစ်သည်။ ပထမအနေဖြင့် ပေါလုသည် သခင်ယေရှုခရစ်တော်၏ တမန်တော်တစ်ပါးဖြစ်သည်ကို ငါတို့သိသည်။ ထို့ကြောင့် ပေါလု၏ ရှုထောင့်တွင် သခင်ယေရှုခရစ်တော်သည် မည်သူဖြစ်သနည်း။ သူသည် လူသားဖြစ်ပြီး ကောင်းကင်ဘုံရှိ ဘုရားသခင်၏ ဒုတိယဖြစ်သည်။ ပေါလုသည် သခင်ယေရှုခရစ်တော်အား အရှင်သခင်ဟု ခေါ်သည်ဖြစ်စေ၊ သခင်ဟု ခေါ်သည်ဖြစ်စေ သူ၏ ရှုထောင့်တွင် ကမ္ဘာပေါ်ရှိ ခရစ်တော်သည် ဘုရားမဟုတ်ဘဲ လူတို့ကို သွန်သင်ပေးကာ သူ့နောက်သို့လိုက်အောင်လုပ်နိုင်သောလူတစ်ယောက်ဖြစ်သည်။ ဤသို့သောသူတစ်ဦး၏ တမန်တော်အဖြစ် ပေါလု၏ အလုပ်သည် အဘယ်နည်း။ ဧဝံဂေလိဝေမျှရန်၊ အသင်းတော်များဆီသို့ သွားရောက်လည်ပတ်ရန်၊ တရားဒေသနာများ ဟောကြားရန်နှင့် စာများရေးရန် ဖြစ်သည်။ သူသည် ဤအရာများကို သခင်ယေရှုခရစ်တော်ကိုယ်စား လုပ်ဆောင်နေသည်ဟု ယုံကြည်ခဲ့သည်။ သူ၏ စိတ်နှလုံးတွင် “ကျွန်ုပ်သည် ကိုယ်တော် မသွားနိုင်သည့်နေရာသို့ သွားခြင်းအားဖြင့် ကိုယ်တော့်ကို ကူညီမည်။ ကိုယ်တော်မသွားလိုသည့်နေရာများတွင် ကိုယ်တော့်ကိုယ်စား ကျွန်ုပ်ကြည့်ပေးမည်” ဟု တွေးသည်။ ဤသည်မှာ ပေါလု၏ တမန်တော်တစ်ပါးနှင့်သက်ဆိုင်သည့် အယူအဆဖြစ်သည်။ သူ့စိတ်ရှိ အဆင့်အတန်းတွင် သူနှင့် သခင်ယေရှုနှစ်ဦးလုံးသည် သာမန်လူများဖြစ်သည်။ သူကိုယ်တိုင်နှင့် သခင်ယေရှုခရစ်တော်ကို တန်းတူညီသည်၊ လူသားများဖြစ်သည်ဟု မြင်ခဲ့သည်။ သူ့စိတ်တွင် ၎င်းတို့၏ နေရာကြားတွင် အခြေခံအားဖြင့် ကွာခြားမှုမရှိသကဲ့သို့ ၎င်းတို့၏ အမှုတော်ဆောင်ခြင်းများကို မဆိုထားနှင့် ၎င်းတို့၏ ပင်ကိုလက္ခဏာများ၌ပင် ကွာခြားမှုမရှိ။ ၎င်းတို့၏ အမည်၊ အသက်၊ မိသားစုအခြေအနေများနှင့် နောက်ခံများသာ ကွာခြားသည်။ ပြီးလျှင် ၎င်းတို့၌ မတူညီသော အပြင်ပန်းဆိုင်ရာ ဆုကျေးဇူးများနှင့် အသိပညာတို့ရှိသည်။ ပေါလု၏ စိတ်တွင် သူသည် အခြားပုံစံတိုင်းတွင် သခင်ယေရှုခရစ်တော်နှင့် တူညီပြီး လူသားဟုလည်း သူ့ကို ခေါ်ဆိုနိုင်သည်ဟူ၍ ဖြစ်သည်။ သူသည် သခင်ယေရှုခရစ်တော်၏ ဒုတိယဖြစ်ရသည့် တစ်ခုတည်းသောအကြောင်းရင်းမှာ သူသည် သခင်ယေရှု၏ တမန်တော်ဖြစ်သောကြောင့် ဖြစ်သည်။ သူသည် သခင်ယေရှုခရစ်တော်၏ တန်ခိုးအာဏာကို အသုံးချခဲ့ပြီး သခင်ယေရှုခရစ်တော်က သူ့အား အသင်းတော်များဆီသို့ လည်ပတ်ကာ အသင်းတော်အလုပ်လုပ်စေရန် စေလွှတ်ခြင်းကို ခံရသည်။ ဤသည်မှာ တမန်တော်အနေဖြင့် သူ၏ နေရာနှင့် ပင်ကိုလက္ခဏာဖြစ်သည်ဟု ပေါလုယုံကြည်ခဲ့သည့်အရာ ဖြစ်သည်။ ဤသည်မှာ သူအနက်အဓိပ္ပာယ်ဖွင့်ဆိုသည့် ပုံစံ ဖြစ်သည်။ ထို့အပြင် “ယေရှုခရစ်၏ တမန်တော်အရာ၌ ခန့်ထားသော ငါပေါလု” ဟူသည့် စကား၏ အဆုံးမတိုင်မီ စကားမှာ “ခန့်ထားသော” ဖြစ်သည်။ ဤစကားမှနေ၍ ပေါလု၏ စိတ်နေစိတ်ထားကို ငါတို့ မြင်နိုင်သည်။ သူသည် အဘယ်ကြောင့် “ဘုရားသခင်၏အလိုတော်အားဖြင့်…ခန့်ထားသော” ဟူသည့် စကားလုံးများကို အသုံးပြုခဲ့သနည်း။ သခင်ယေရှုခရစ်တော်က သူ၏တမန်တော်ဖြစ်ရန် သူ့အား ခန့်ထားသည်ဟု သူမထင်ခဲ့ပေ။ သူက “သခင်ယေရှုသည် ငါ့အား မည်သည့်အရာကိုမဆို လုပ်ဆောင်ဖို့ အမိန့်ပေးရန် အာဏာမရှိ။ ငါသည် သူအမိန့်ပေးသည့်အတိုင်း လုပ်ဆောင်မည်မဟုတ်။ သူ့အတွက် မည်သည့်အရာကိုမျှ ငါလုပ်ဆောင်မည်မဟုတ်။ ဤထက် ကောင်းကင်ဘုံရှိ ဘုရားသခင်၏ အလိုတော်မှတစ်ဆင့် ဤအရာများကို ငါလုပ်ဆောင်နေခြင်း ဖြစ်သည်။ ငါသည် သခင်ယေရှုခရစ်တော်နှင့် တူညီသည်” ဟူ၍ တွေးခဲ့သည်။ ဤသည်မှာ အခြားသောအရာတစ်ခုကို ညွှန်ပြသည်။ ပေါလုက သခင်ယေရှုခရစ်တော်သည် သူ့ကဲ့သို့ပင် လူသားဖြစ်သည်ဟု ထင်ခဲ့သည်။ “ဘုရားသခင်၏အလိုတော်အားဖြင့်…ခန့်ထားသော” ဟူသည့် စကားလုံးများသည် ပေါလုက သူ၏စိတ်နှလုံးအတွင်းထဲရှိ သခင်ယေရှုခရစ်တော်၏ ပင်ကိုလက္ခဏာကို ငြင်းဆန်ပြီး သံသယဖြစ်ပုံကို ထုတ်ဖော်ပြသည်။ ပေါလုက သူသည် ဘုရားသခင်၏ အလိုတော်အားဖြင့် သခင်ယေရှုခရစ်တော်၏ တမန်တော်တစ်ယောက် ဖြစ်သည်ဟုလည်းကောင်း၊ ဘုရားသခင်က သူ့အား စေခိုင်းခဲ့သည်၊ သူ့အား ဘုရားသခင်က စီမံပြီး ချမှတ်ပေးခဲ့သည်ဟုလည်းကောင်း၊ ဘုရားသခင်က သူ့ကို ခန့်ထားပြီး အလိုတော်ရှိသောကြောင့် သူက သခင်ယေရှုခရစ်တော်၏ တမန်တော်ဖြစ်လာခဲ့သည်ဟုလည်းကောင်း ဆိုခဲ့သည်။ ပေါလု၏ စိတ်တွင် ယင်းမှာ သူကိုယ်တိုင်နှင့် သခင်ယေရှုခရစ်တော်ကြားရှိ ဆက်ဆံရေး ဖြစ်သည်။ သို့ရာတွင် ဤသည်မှာ အဆိုးဆုံးအပိုင်းပင် မဟုတ်သေးပေ။ အဆိုးဆုံးအပိုင်းမှာ အဘယ်နည်း။ ပေါလုက သူသည် ဘုရားသခင်၏ အလိုတော်အားဖြင့် သခင်ယေရှုခရစ်တော်၏ တမန်တော်ဖြစ်ခဲ့သည်၊ သခင်ယေရှုခရစ်တော်၏ အလိုတော်အားဖြင့် မဟုတ်ဟုလည်းကောင်း၊ သူ့ကို ခန့်ထားသည်မှာ သခင်ယေရှုမဟုတ်ဘဲ သူ့အား လုပ်ဆောင်ရန်ခိုင်းစေခဲ့သော ကောင်းကင်ဘုံမှ ဘုရားသခင်ဖြစ်သည်ဟုလည်းကောင်း ထင်ခြင်း ဖြစ်သည်။ သူက သူ့အား သခင်ယေရှုခရစ်တော်၏ တမန်တော်တစ်ပါး ဖြစ်အောင်ပြုလုပ်ပေးရန် မည်သူကမျှ တန်ခိုး၊ သို့မဟုတ် အရည်အချင်းများ မရှိဟုလည်းကောင်း၊ ကောင်းကင်ဘုံရှိ ဘုရားသခင်သည်သာ ထိုတန်ခိုး ရှိသည်ဟုလည်းကောင်း၊ သူသည် ကောင်းကင်ဘုံရှိ ဘုရားသခင်က တိုက်ရိုက်လမ်းပြခြင်းကို ခံရခြင်းဖြစ်သည်ဟုလည်းကောင်း ထင်မြင်သည်။ ဤသို့ဆိုလျှင် ဤသည်မှာ မည်သည့်အရာကို ညွှန်ပြသနည်း။ ပေါလု၏ စိတ်နှလုံးအတွင်းထဲတွင် ကောင်းကင်ဘုံရှိ ဘုရားသခင်သည် နံပါတ်တစ်ဖြစ်ပြီး သူကိုယ်တိုင်က နံပါတ်နှစ်ဖြစ်သည်ဟု သူယုံကြည်သည်ကို ညွှန်ပြသည်။ ဤသို့ဆိုလျှင် သခင်ယေရှုကို မည်သည့်နေရာတွင် သူထားသနည်း။ (သူကိုယ်တိုင်နှင့် တူညီသည့်နေရာတွင် ထားသည်။) ဤသည်မှာ ပြဿနာ ဖြစ်သည်။ သူ၏ နှုတ်ဖြင့် သူသည် သခင်ယေရှုက ခရစ်တော်ဖြစ်သည်ဟု ထုတ်ဖော်ပြောသော်လည်း ခရစ်တော်၏ အနှစ်သာရက ဘုရားသခင်၏ အနှစ်သာရဖြစ်သည်ကို မသိမြင်ပေ။ ခရစ်တော်နှင့် ဘုရားသခင်ကြားရှိ ဆက်နွှယ်မှုကို သူ နားမလည်ခဲ့ပေ။ အလွန်ဆိုးရွားသောပြဿနာတစ်ခုကို ဖြစ်စေခဲ့သည်မှာ ဤနားလည်မှု ကင်းမဲ့ခြင်းကြောင့် ဖြစ်သည်။ ယင်းမှာ မည်သည့်ပုံစံဖြင့် ဆိုးရွားသနည်း။ (သခင်ယေရှုက လူ့ဇာတိခံဘုရားသခင်ဖြစ်သည်ကို သူ ဝန်မခံခဲ့ပါ။ သခင်ယေရှုကို သူငြင်းဆန်ခဲ့သည်။) ဟုတ်သည်။ ယင်းသည် အလွန်ပင် ဆိုးရွားသည်။ သခင်ယေရှုခရစ်တော်သည် ဘုရားသခင် လူ့ဇာတိခံခြင်းဖြစ်သည်ကိုလည်းကောင်း၊ သခင်ယေရှုခရစ်တော်သည် ကောင်းကင်ဘုံမှ ကမ္ဘာမြေသို့ ကြွဆင်းလာသောအခါတွင် ဘုရားသခင်၏ လူ့ဇာတိဖြစ်သည်ကိုလည်းကောင်း၊ သခင်ယေရှုခရစ်တော်သည် ဘုရားသခင်၏ လူ့ဇာတိခံ ဇာတိပကတိဖြစ်သည်ကိုလည်းကောင်း သူ ငြင်းဆန်ခဲ့သည်။ ဤသည်မှာ ပေါလုက ကမ္ဘာမြေပေါ်တွင် ဘုရားသခင်၏ ဖြစ်တည်မှုကို ငြင်းဆန်ခဲ့သည်ဟု သွယ်ဝိုက်မညွှန်းဆိုသလော။ (ညွှန်းဆိုပါသည်။) ကမ္ဘာမြေပေါ်တွင် ဘုရားသခင်၏ ဖြစ်တည်မှုကို သူငြင်းဆန်လျှင် သူသည် သခင်ယေရှု၏စကားများကို အသိအမှတ်ပြုနိုင်သလော။ (အသိအမှတ်မပြုနိုင်ပါ။) သခင်ယေရှု၏ နှုတ်ကပတ်တော်များကို အသိအမှတ်မပြုခဲ့လျှင် ယင်းကို လက်ခံနိုင်ခဲ့သလော။ (လက်မခံနိုင်ခဲ့ပါ။) သူသည် သခင်ယေရှုခရစ်တော်၏ စကားများ၊ သွန်သင်မှုများ၊ သို့မဟုတ် ပင်ကိုလက္ခဏာကို လက်မခံခဲ့ပေ။ ထို့ကြောင့် သခင်ယေရှုခရစ်တော်၏ အလုပ်ကို သူ လက်ခံနိုင်ခဲ့သလော။ (လက်မခံနိုင်ခဲ့ပါ။) သခင်ယေရှုခရစ်တော် လုပ်ဆောင်ခဲ့သောအမှုကို သူလက်မခံခဲ့ပေ၊ သို့မဟုတ် သခင်ယေရှုခရစ်တော်က ဘုရားဖြစ်သည်ဆိုသည့်အချက်ကို လက်မခံခဲ့ပေ။ သို့တိုင်အောင် ဤသည်မှာ အဆိုးဆုံးအပိုင်းမဟုတ်။ အဆိုးဆုံးအပိုင်းမှာ အဘယ်နည်း။ လွန်ခဲ့သော နှစ်နှစ်ထောင်က သခင်ယေရှုသည် အားလုံးထဲတွင် အကြီးဆုံးသောအမှုကို လုပ်ဆောင်ရန် ကမ္ဘာမြေသို့ ကြွလာခဲ့သည်။ ကျေးဇူးတော်ခေတ်ရှိ ရွေးနုတ်ခြင်းအမှုဖြစ်သည်။ သူသည်လူ့ဇာတိခံပြီး အပြစ်ရှိသောဇာတိပကတိ၏ ပုံသဏ္ဌာန်ဖြစ်လာကာ လူသားမျိုးနွယ်တစ်ရပ်လုံးအတွက် အပြစ်ဖြေရာယဇ်အဖြစ် လက်ဝါးကပ်တိုင်တွင် သံမှိုစွဲခံခဲ့သည်။ ဤသည်မှာ ကြီးမားသောအမှု ဟုတ်သလော။ (ဟုတ်ပါသည်။) ယင်းသည် လူသားမျိုးနွယ်တစ်ရပ်လုံးကို ရွေးနုတ်ခြင်းအမှုဖြစ်ပြီး ဘုရားသခင်ကိုယ်တော်တိုင် လုပ်ဆောင်ခဲ့ခြင်း ဖြစ်သည့်တိုင်အောင် ပေါလုက ခေါင်းမာစွာဖြင့် ငြင်းဆန်ခဲ့သည်။ သခင်ယေရှုလုပ်ဆောင်ခဲ့သည့် ရွေးနုတ်ခြင်းအမှုသည် ဘုရားသခင်ကိုယ်တော်တိုင် လုပ်ဆောင်ခဲ့သည်ကို သူငြင်းဆန်ခဲ့သည်။ ဤသည်မှာ ဘုရားသခင်သည် ရွေးနုတ်ခြင်းအမှုကို ဖြစ်မြောက်နှင့်ပြီးဖြစ်သည်ဆိုသည့်အချက်ကို ငြင်းဆန်နေခြင်း ဖြစ်သည်။ ဤသည်မှာ ဆိုးရွားသော ပြဿနာတစ်ခု ဖြစ်သလော။ အလွန့်အလွန် ဆိုးရွားသည်။ သခင်ယေရှုခရစ်တော်၏ ကားစင်တင်ခြင်း၏ အမှန်တရားကို ပေါလုက နားလည်ရန် အားမထုတ်ခဲ့ရုံမကဘဲ ဝန်ခံခြင်းလည်းမရှိခဲ့ပေ။ ပြီးလျှင် ဝန်မခံခြင်းသည် ငြင်းဆန်ခြင်း ဖြစ်သည်။ ကားစင်တင်ခံပြီး လူသားမျိုးနွယ်တစ်ရပ်လုံးကို ရွေးနုတ်ခဲ့သည်မှာ ဘုရားသခင်ဖြစ်သည်ကို သူဝန်မခံသကဲ့သို့ ဘုရားသခင်က လူသားမျိုးနွယ်အားလုံးအတွက် အပြစ်ဖြေရာယဇ်အဖြစ် အသုံးတော်ခံခဲ့သည်ကိုလည်း ဝန်မခံခဲ့ပေ။ ဤသည်မှာ ဘုရားသခင်က သူ၏အမှုကိုပြုပြီးနောက်တွင် လူသားမျိုးနွယ်တစ်ရပ်လုံး ရွေးနုတ်ခြင်းခံရသည်ကို ဝန်မခံသည်ကိုဖြစ်စေ၊ ၎င်းတို့၏ အပြစ်များ ခွင့်လွှတ်ခြင်းခံရသည်ကိုဖြစ်စေ ပေါလု ဝန်မခံသည်ကို သွယ်ဝိုက်ညွှန်းဆိုသည်။ တစ်ချိန်တည်းတွင် သူ၏ အပြစ်များ ခွင့်လွှတ်ခြင်းမခံရသေးဟု ထင်ခဲ့သည်။ သခင်ယေရှုက လူသားမျိုးနွယ်အား ရွေးနုတ်ခဲ့သည့်အချက်ကို သူဝန်မခံခဲ့ပေ။ သူ၏ ရပ်တည်ချက်မှကြည့်လျှင် ယင်းတို့အားလုံးသည် ဖျောက်ဖျက်ခြင်းခံရပြီးဖြစ်သည်။ ဤသည်မှာ အဆိုးရွားဆုံးပြဿနာဖြစ်သည်။ ပေါလုသည် လွန်ခဲ့သည့် နှစ်နှစ်ထောင်တွင် အကြီးဆုံးသော အန္တိခရစ်ဖြစ်သည်ဟု ယခုပင် ငါပြောခဲ့သည်။ ဤအချက်ကို ထုတ်ဖော်ပြီး ဖြစ်သည်။ ဤအချက်များသည် ကျမ်းစာတွင် မှတ်တမ်းတင်ထားခြင်းမရှိဘဲ ဘုရားသခင်က ပေါလုသည် ဘုရားကို အာခံပြီး အန္တိခရစ်တစ်ဦးဖြစ်သည်ဟု ဆိုလျှင် လူတို့က ယုံမည်လော။ ၎င်းတို့ လုံးဝ ယုံမည်မဟုတ်။ ကံကောင်းစွာဖြင့် ကျမ်းစာတွင် ပေါလု၏စာများကို မှတ်တမ်းတင်ထားသည်။ ထိုစာများတွင် အဖြစ်မှန်သက်သေရှိသည်။ ဤသို့မဟုတ်လျှင် ငါပြောသည့်အရာကို ပံ့ပိုးပေးရန် မည်သည့်အရာမျှ ရှိမည်မဟုတ်ဘဲ သင်တို့က လက်မခံခြင်း ဖြစ်နိုင်သည်။ ယခုတွင် ပေါလု၏စကားများကို ငါတို့ထုတ်ယူပြီး ဖတ်သောအခါ ပေါလုက သခင်ယေရှုပြောခဲ့သည့်အရာများအားလုံးကို မည်သို့ရှုမြင်ခဲ့သနည်း။ ပေါလုသည် သခင်ယေရှုပြောခဲ့သည့်အရာများက သူ၏ ကိုယ်ပိုင်ဘာသာရေးအယူဝါဒများထဲမှ တစ်ခုဖြင့်ပင် ညီမျှခြင်းမရှိဟု ထင်မြင်သည်။ ထို့ကြောင့် သခင်ယေရှုက ဤကမ္ဘာမှ ထွက်ခွာသွားပြီးနောက်တွင် ပေါလုက ဧဝံဂေလိဖြန့်ခြင်း၊ အမှုပြုခြင်း၊ တရားဟောခြင်းနှင့် အသင်းတော်များကို ထိန်းကျောင်းခြင်းတို့ လုပ်ဆောင်သော်လည်း သခင်ယေရှု၏ စကားများကို လက်တွေ့လုပ်ဆောင်ဖို့၊ သို့မဟုတ် တွေ့ကြုံခံစားဖို့မဆိုထားနှင့်၊ လုံးဝပင် မဟောပြောခဲ့ပေ။ ထိုအစား ဓမ္မဟောင်းကျမ်းအပေါ် သူကိုယ်တိုင်၏ နားလည်မှုကို ဟောကြားသည်။ ယင်းမှာ ခေတ်နောက်ကျပြီး အနှစ်မရှိသော စကားများ ဖြစ်သည်။ လွန်ခဲ့သော နှစ်နှစ်ထောင်တွင် သခင့်ကိုယုံကြည်သူတို့သည် ကျမ်းစာနှင့်အညီ လုပ်ဆောင်ကြသည်။ ပြီးလျှင် ၎င်းတို့လက်ခံသမျှတိုင်းသည် ပေါလု၏ အနှစ်မရှိသော သဘောတရားများ ဖြစ်သည်။ ရလဒ်အနေဖြင့် လူတို့သည် နှစ်နှစ်ထောင်ကြာ သူ၏ ကြောင်းကျိုးမမြင်ဖြစ်စေခြင်းကို ခံနေခဲ့ကြရလေ၏။ သင်က ပေါလုမှားသည်ဟု ယနေ့ခေတ်ဘာသာရေးသမား အုပ်စုတစ်စုကို ပြောလျှင် ၎င်းတို့က ကန့်ကွက်ပြီး လက်ခံမည်မဟုတ်။ ၎င်းတို့အားလုံးက ပေါလုကို အထင်ကြီးလေးစားသောကြောင့် ဖြစ်သည်။ ပေါလုက ၎င်းတို့ အလွန်လေးစားအားကျရသောသူဖြစ်ပြီး ၎င်းတို့ကို တည်ထောင်ပေးခဲ့သော ဖခင်ကြီးဖြစ်သည်။ ၎င်းတို့က ပေါလု၏ သားသမီးဝတ်ကျေပွန်သောသားများနှင့် သားစဉ်မြေးဆက်များဖြစ်ကြသည်။ ၎င်းတို့သည် မည်သည့်အတိုင်းအတာအထိ အထင်အမြင်မှားအောင် လုပ်ခြင်း ခံရသနည်း။ ၎င်းတို့သည် ဘုရားသခင်အား ဆန့်ကျင်လျက် ပေါလုနှင့် တူညီသောဘက်တွင် ရပ်တည်နေကြပြီဖြစ်သည်။ ၎င်းတို့တွင် ပေါလုကဲ့သို့ တူညီသောအမြင်များ၊ တူညီသောသဘာဝအနှစ်သာရ၊ တူညီသောလိုက်စားမှု နည်းလမ်းတို့ရှိကြသည်။ ၎င်းတို့သည် ပေါလုကဲ့သို့ လုံးလုံးလျားလျား ဖြစ်သွားကြသည်။ ဤသည်မှာ ပေါလု၏ စတုတ္ထမြောက် အကြီးစားအပြစ်ဖြစ်သည်။ ပေါလုသည် သခင်ယေရှုခရစ်တော်၏ ပင်ကိုလက္ခဏာကို ငြင်းဆန်ခဲ့ပြီး ပညတ်တော်ခေတ်ပြီးနောက် ကျေးဇူးတော်ခေတ်တွင် ဘုရားသခင်လုပ်ဆောင်ခဲ့သော အမှုကို ငြင်းဆန်ခဲ့သည်။ ဤသည်မှာ အဆိုးဆုံးသောအရာ ဖြစ်သည်။ အခြားဆိုးရွားသောအရာမှာ သူသည် သခင်ယေရှုခရစ်တော်နှင့် တူညီသော အဆင့်တွင် သူ့ကိုယ်သူထားရှိခြင်း ဖြစ်သည်။ ပေါလုအသက်ရှင်ခဲ့သော ခေတ်တွင် သခင်ယေရှုခရစ်တော်ကို တွေ့ခဲ့သော်လည်း သူ့ကို ဘုရားသခင်အဖြစ် ပေါလု မမြင်ခဲ့ပေ။ ထိုအစား သူသည် သခင်ယေရှုခရစ်တော်ကို သာမန်လူတစ်ယောက်ကဲ့သို့၊ သူသည် နောက်ထပ် လူသားမျိုးနွယ်ဝင်တစ်ဦးသက်သက်ကဲ့သို့၊ ဖောက်ပြန်ပျက်စီးသော လူသားများကဲ့သို့ တူညီသော သဘာဝအနှစ်သာရရှိသည့်လူတစ်ဦးကဲ့သို့ သဘောထားခဲ့သည်။ ပေါလုသည် သခင်ယေရှုအား ဘုရားသခင်ကဲ့သို့ သဘောထားဖို့မဆိုထားနှင့် ခရစ်တော်အဖြစ်ဖြင့်ပင် မည်သည့်ပုံစံနှင့်မျှ သဘောမထားခဲ့ပေ။ ဤသည်မှာ အလွန်ဆိုးရွားသောကိစ္စဖြစ်သည်။ ဤသို့ဆိုလျှင် ပေါလုသည် အဘယ်ကြောင့် ဤသို့လုပ်ဆောင်သနည်း။ (လူ့ဇာတိခံဘုရားသခင်သည် ဘုရားသခင်၏ အနှစ်သာရအား ပိုင်ဆိုင်သည်ကို သူမသိမြင်ခဲ့ပါ။ ထို့ကြောင့် သခင်ယေရှုခရစ်တော်ကို ဘုရားအဖြစ် သဘောမထားခဲ့ပါ။) (သူသည် သခင်ယေရှု၏စကားများကို သမ္မာတရားအဖြစ် မမြင်သကဲ့သို့ သခင်ယေရှုခရစ်တော်သည် သမ္မာတရား၏ ပြယုဂ်ဖြစ်သည်ကိုလည်း မမြင်ခဲ့ပါ။) (အပေါ်ယံတွင် ပေါလုသည် သခင်ယေရှုကို ယုံကြည်ဟု ဖွင့်ဟခဲ့သော်လည်း သူအမှန်တကယ်ယုံကြည်သည်မှာ ကောင်းကင်ဘုံရှိ မရေရာသော ဘုရားဖြစ်သည်။) (သမ္မာတရားကို သူမရှာဖွေခဲ့ပါ။ ထို့ကြောင့် သူသည် ခရစ်တော်က သမ္မာတရားနှင့် အသက်ဖြစ်သည်ကို သဘောပေါက်နိုင်စွမ်းမရှိပါ။) ဆက်၍ ပြောလော့။ (ပေါလုက သူ့အနေဖြင့် အသက်ရှင်သည့်အရာမှာ ခရစ်တော်ဖြစ်သည်ဟု ပြောခဲ့သည်။ သူသည် ဘုရားသခင်ဖြစ်လိုပြီး သခင်ယေရှုကို အစားထိုးလိုသည်။) သင်တို့ပြောသမျှတိုင်းက အချက်အလက်များနှင့် ကိုက်ညီသည်။ ပေါလုက သူကိုယ်တိုင် ပြခဲ့သည့် ပုံစံတစ်ခုစီသည်၊ သူ၏ အပြစ်တစ်ခုစီသည် ယခင်ထက်ပို၍ ဆိုးရွားသည်။

ပေါလုပြောခဲ့သည့် “ဓမ္မသရဖူသည် ငါ့အဘို့သိုထားလျက်ရှိ၏” ဟူသည့် ဤစကားကို စိစစ်ကြစို့။ ဤစကားများသည် အထင်ကြီးဖွယ်ဖြစ်သော စကားများဖြစ်သည်။ သူရွေးချယ်ခဲ့သည့် စကားများကို ကြည့်လော့။ “ဓမ္မသရဖူ” ပုံမှန်အားဖြင့် “သရဖူ”ဟူသည့် စကားကိုယ်၌ကို သုံးရန်မှာ အလွန်ရဲတင်းသည်။ သို့သော် သရဖူတစ်ခုကို အဓိပ္ပာယ်သတ်မှတ်ရန် အထူးပြုသော ဖော်ပြချက်တစ်ခုအနေဖြင့် “ဓမ္မ”ဆိုသည်ကို မည်သူသုံးရဲသနည်း။ ပေါလုသာ ဤစကားကို သုံးရဲသည်။ သူ အဘယ်ကြောင့် သုံးခဲ့သနည်း။ ဤစကားသည် ဇာစ်မြစ်တစ်ခုရှိပြီး ဂရုတစိုက်ရွေးချယ်ထားခြင်း ဖြစ်သည်။ သူ၏စကားများနောက်ကွယ်တွင် လေးနက်သော သွယ်ဝိုက်ညွှန်းဆိုမှုများရှိသည်။ မည်သည့် သွယ်ဝိုက်ညွှန်းဆိုမှုများနည်း။ (သူသည် ဤစကားဖြင့် ဘုရားသခင်ကို အကျပ်ကိုင်ရန် ကြိုးစားနေခြင်း ဖြစ်သည်။) ဘုရားသခင်ကို အကျပ်ကိုင်လိုခြင်းသည် ဤအရာ၏ အချက်တစ်ခု ဖြစ်သည်။ သူ၏ ရည်ရွယ်ချက်မှာ အသေအချာပင် အပေးအယူတစ်ခု ပြုလုပ်ရန်ဖြစ်ပြီး ထိုအပေးအယူအပေါ် ဘုရားသခင်နှင့် သတ်မှတ်ချက်များပြုလုပ်ဖို့ ကြိုးစားသည့် အရိပ်အယောင်တစ်ခုလည်း ရှိသည်။ ဤအရာအပြင် သူ့အနေဖြင့် ဤဓမ္မသရဖူအကြောင်းကို အစဉ်ဟောကြားရခြင်း အကြောင်းရင်း၏ နောက်ကွယ်တွင် ရည်ရွယ်ချက်တစ်ခုရှိသလော။ (သူသည် လူတို့ကို လမ်းလွဲအောင်လုပ်ဆောင်လိုသည်။ သူသည် သရဖူမရလျှင် ဘုရားသခင်က ဖြောင့်မတ်ခြင်းမရှိဟု လူတို့က ထင်မြင်အောင်လုပ်ဆောင်လိုသည်။) သူသည် ဤအရာကို တရားဟောခြင်းတွင် လှုံ့ဆော်ပြီး အထင်အမြင်မှားစေသော အရည်အသွေးတစ်ခုရှိသည်။ ပြီးလျှင် ဤအရာသည် ပေါလု၏ ဆန္ဒများနှင့် ရည်မှန်းချက်များဖြင့် ဆက်စပ်နေသည်။ ဓမ္မသရဖူကို ရယူလိုသည့် သူ၏လိုအင်ဆန္ဒကို နောက်ဆုံးတွင် ဖြစ်မြောက်စေပြီး ပြည့်စုံရန်အတွက် ထိုအကြောင်းကို နေရာတကာတွင်ဟောသည့် နည်းဗျူဟာကို အသုံးပြုခဲ့သည်။ တစ်ဖက်တွင် ဤစကားများကို ဟောကြားခြင်း၌ သူ၏ ပန်းတိုင်မှာ လူတို့ကို လှုံ့ဆော်ပြီး အထင်အမြင်မှားစေရန် ဖြစ်သည်။ နားထောင်နေသောသူတို့အထဲသို့ သီးသန့်အတွေးတစ်ခု သွတ်သွင်းရန် ဖြစ်သည်။ အတိအကျဆိုရသော် “မိမိကိုယ်ကို အလွန်အသုံးခံသော၊ အလွန်လှည့်လည်ခရီးသွားသော၊ ငါလုပ်ဆောင်သည့်ပုံစံအတိုင်း လိုက်စားသော ငါကဲ့သို့သောသူတစ်ယောက်သည် ဓမ္မသရဖူကို ရနိုင်လိမ့်မည်” ဟူ၍ ဖြစ်သည်။ ဤအရာကို နားထောင်ပြီးနောက်တွင် ပေါလုကဲ့သို့သောသူတစ်ဦးက သရဖူရရှိလျှင်သာ ဘုရားသခင်က ဖြောင့်မတ်သည်ဟု လူတို့က အလိုအလျောက် ခံစားမိသည်။ ၎င်းတို့သည် ပေါလုကဲ့သို့ လိုက်စားရမည်၊ လှည့်လည်ခရီးသွားရမည်၊ မိမိတို့ကိုယ်ကို အသုံးခံရမည်ဟုလည်းကောင်း၊ သခင်ယေရှုကို နားထောင်၍မရဟုလည်းကောင်း၊ ပေါလုသည် စံဖြစ်သည်၊ သူသည် သခင်ဖြစ်သည်၊ သူသည် လူတို့လျှောက်သင့်သည့် ဦးတည်ချက်နှင့် ပန်းတိုင်ဖြစ်သည်ဟုလည်းကောင်း ခံစားမိကြသည်။ လူတို့သည် ပေါလုလုပ်ဆောင်သည့်ပုံစံအတိုင်း အမှုအရာများကို လုပ်ဆောင်လျှင် ၎င်းတို့သည် သူကဲ့သို့ သရဖူမျိုး၊ အဆုံးသတ်နှင့် ခရီးပန်းတိုင်ကို ရရှိမည်ဟုလည်း ထင်ကြသည်။ တစ်ဖက်တွင် ပေါလုသည် လူတို့အား လှုံ့ဆော်ပြီး အထင်အမြင်မှားစေသည်။ အခြားတစ်ဖက်တွင် သူ့၌ အန္တရာယ်အပေးနိုင်ဆုံး ပန်းတိုင်တစ်ခုရှိသည်။ သူ၏ စိတ်နှလုံးအတွင်းထဲ၌ သူသည် “သရဖူကို ငါမရသည့် ဖြစ်နိုင်ခြေနည်းသော အခြေအနေများတွင်၊ ငါ၏ ကိုယ်ပိုင်စိတ်ကူးထင်မြင်မှုနှင့် ငါ၏ ကိုယ်ပိုင်လိုရာဆွဲတွေးခြင်းသက်သက်သာ ဖြစ်နေသည့် အခြေအနေတွင် ဤသည်မှာ ခရစ်တော်ကို ယုံကြည်သော ငါအပါအဝင် လူတိုင်းသည် ၎င်းတို့၏ ယုံကြည်ခြင်းတွင် လမ်းလွဲခဲ့သည်ဟူသည့် သဘောဖြစ်လိမ့်မည်။ ဤသည်မှာ ကမ္ဘာမြေပေါ်တွင် ဘုရားသခင်မရှိဟူသည့် သဘောဖြစ်လိမ့်မည်။ ဘုရားသခင်၊ ကျွန်ုပ်သည်လည်း ကောင်းကင်ဘုံရှိ ကိုယ်တော်၏ ဖြစ်တည်မှုကို ငြင်းဆန်မည်။ ပြီးလျှင် ဤအရာနှင့်ပတ်သက်ပြီး မည်သည့်အရာကိုမျှ ကိုယ်တော်လုပ်ဆောင်နိုင်မည်မဟုတ်” ဟု တွေးသည်။ သူက သွယ်ဝိုက်၍ ဆိုလိုသည်မှာ “ဤသရဖူကို ကျွန်ုပ်မရလျှင် ညီအစ်ကိုမောင်နှမများက ကိုယ်တော်ကို ငြင်းဆန်လိမ့်မည်သာမက ကျွန်ုပ် လှုံ့ဆော်ခဲ့သော၊ ဤစကားများကို သိသောသူအားလုံးကို ကိုယ်တော်မရရှိစေရန် ကျွန်ုပ်တားဆီးမည်။ ၎င်းတို့ကိုလည်း ကိုယ်တော်ကို မရရှိစေရန် ကျွန်ုပ် တားဆီးမည်။ ပြီးလျှင် တစ်ချိန်တည်းတွင် ကောင်းကင်ဘုံရှိ ဘုရားသခင်အဖြစ် ကိုယ်တော်၏ ဖြစ်တည်မှုကို ကျွန်ုပ် ငြင်းဆန်မည်။ ကိုယ်တော်သည် မဖြောင့်မတ်။ ကျွန်ုပ် ပေါလုသည် သရဖူတစ်ခု မရနိုင်လျှင် မည်သူကမျှ မရသင့်ပေ” ဟူ၍ ဖြစ်သည်။ ဤသည်မှာ ပေါလု၏ အန္တရာယ်ပေးသော အပိုင်းဖြစ်သည်။ ဤသည်မှာ အန္တိခရစ်တစ်ဦး၏ အပြုအမူမဟုတ်သလော။ ဤသည်မှာ အန္တိခရစ် မကောင်းဆိုးဝါးတစ်ကောင်၏ အပြုအမူဖြစ်သည်။ လှုံ့ဆော်ခြင်း၊ အထင်အမြင်မှားစေခြင်း၊ လူတို့ကို သွေးဆောင်ဖြားယောင်းခြင်းအပြင် ဘုရားသခင်ကို ပြောင်ပြောင်တင်းတင်းဖြင့် ဆူညံစွာ တောင်းဆိုခြင်းနှင့် ဘုရားသခင်ကို ဆန့်ကျင်ခြင်းတို့ဖြစ်သည်။ သူ၏ စိတ်နှလုံးအတွင်းထဲတွင် ပေါလုက “ငါသည် သရဖူကို မရလျှင် ဘုရားသခင်သည် မဖြောင့်မတ်။ သရဖူကို ရလျှင် ထိုအခါမှသာ ယင်းသည် ဓမ္မသရဖူဖြစ်ပြီး ထိုအခါမှသာ ဘုရားသခင်၏ ဖြောင့်မတ်ခြင်းက အမှန်ပင် ဖြောင့်မတ်သည်” ဟု တွေးသည်။ ဤသည်မှာ သူ၏ “ဓမ္မသရဖူ” ၏ ဇာစ်မြစ် ဖြစ်သည်။ ဤအရာအားဖြင့် သူသည် မည်သည့်အရာကို လုပ်ဆောင်နေခဲ့သနည်း။ သူသည် ဘုရားသခင်နောက်သို့လိုက်သော သူတို့ကို ပြောင်ပြောင်တင်းတင်း လှုံ့ဆော်ပြီး အထင်အမြင်မှားအောင်ပြုလုပ်နေခြင်း ဖြစ်သည်။ တစ်ချိန်တည်းတွင် သူသည် ဘုရားသခင်ကို ပြောင်ပြောင်တင်းတင်းဖြင့် ဆူညံစွာ တောင်းဆိုပြီး ဆန့်ကျင်ရန် ဤနည်းလမ်းများကို အသုံးပြုနေသည်။ တစ်နည်းအားဖြင့် သူ၏ အပြုအမူသည် ပုန်ကန်မှုတစ်ခုဖြစ်သည်။ ယင်း၏ သဘာဝမှာ အဘယ်နည်း။ အပေါ်ယံတွင် ပေါလုအသုံးပြုသည့် စကားများသည် ရည်မွန်ပြီး သင့်လျော်သည့် ပုံစံရှိသည်။ ယင်းတို့တွင် မှားယွင်းသည့် မည်သည့်အရာမျှ မရှိသည့်ပုံစံရှိသည်။ ဓမ္မသရဖူကို ရယူပြီး ကောင်းချီးခံစားရရန်အတွက် ဘုရားသခင်ကို မည်သူက မယုံကြည်မည်နည်း။ အနည်းဆုံးအနေဖြင့် အစွမ်းအစမရှိသည့် လူတို့သည်ပင် ကောင်းကင်ဘုံသို့ရောက်ရှိရန် ဘုရားသခင်ကို ယုံကြည်ကြသည်။ ၎င်းတို့သည် ထိုနေရာတွင် လမ်းများကို တံမြက်စည်းလှဲရန်၊ သို့မဟုတ် တံခါးဝတွင် စောင့်ရန် ခိုင်းစေခြင်းခံရလျှင်ပင် ပျော်ရွှင်လိမ့်မည်။ ဘုရားသခင်အပေါ် ယုံကြည်မှုတွင် ဤရည်ရွယ်ချက်နှင့် ရည်မှန်းချက်ရှိခြင်းသည် သင့်လျော်ပြီး နားလည်နိုင်ဖွယ်ဖြစ်သည်ဟု သတ်မှတ်နိုင်သည်။ သို့ရာတွင် ဤသည်မှာ ပေါလု၏ တစ်ခုတည်းသော ရည်မှန်းချက်မဟုတ်။ သူသည် သူ၏ဓမ္မသရဖူအကြောင်း ဟောခြင်းနှင့်ပတ်သက်လျှင် များစွာ အားထုတ်သည်။ အားအင်များစွာကို အသုံးချသည်။ အလွန်ပင် ရေးကြီးခွင့်ကျယ်လုပ်သည်။ ပေါလုပြောသည့်အရာများသည် သူ၏ မလိုမုန်းထားသော သဘာဝကို ဖော်ထုတ်ပြသည့်အပြင် သူကိုယ်တိုင်၏ အတွင်းထဲတွင် ပုန်းကွယ်နေသော၊ မှောင်မိုက်သောအရာများကိုပါ ဖော်ထုတ်ပြသည်။ ထိုအချိန်က ပေါလုသည် သူ့ကိုယ်သူ နာမည်ကြီးအောင်လုပ်ခဲ့ပြီး သူ့အား ပုဂ္ဂိုလ်ရေးကိုးကွယ်သောသူများစွာရှိသည်။ သူသည် နေရာတကာသို့သွား၍ ဤသဘောတရားများ၊ အဆင့်မြင့်ပုံရသည့် စိတ်ကူးများ၊ သူ၏ အယူအဆများနှင့် စိတ်ကူးထင်မြင်မှုများအပြင် သူ၏လေ့လာမှုတွင် သင်ယူရရှိခဲ့သောအရာများ၊ သူ၏စိတ်ကို အသုံးပြုလျက် သူကောက်ချက်ချခဲ့သောအရာများကို ဟောသည်။ ပေါလုသည် နေရာတကာတွင် ဤအရာများကို ဟောသောအခါ ထိုအချိန်က လူတို့အပေါ် သက်ရောက်မှုသည် မည်မျှကြီးမည်နည်း။ ပြီးလျှင် ၎င်းတို့၏ စိတ်နှလုံးအတွင်းထဲတွင် မည်မျှပြင်းထန်စွာ ထိခိုက်ပြီး အဆိပ်သင့်မည်နည်း။ နောက်ပြီး သူ၏စာများမှနေ၍ ဤအရာများကို သင်ယူရသော နောက်ပိုင်းမျိုးဆက်များရှိလူများတွင် သက်ရောက်မှု မည်မျှကြီးမည်နည်း။ သူ၏စကားများကို ဖတ်ပြီးသောသူတို့သည် ၎င်းတို့မည်မျှကြိုးစားသည်ဖြစ်စေ ဤအရာများကို မိမိတို့ထံမှ မဖယ်ရှားနိုင်ပေ။ ၎င်းတို့သည် အလွန်နက်နဲစွာ အဆိပ်သင့်ပြီး ဖြစ်သည်။ မည်မျှနက်နဲသနည်း။ ဖြစ်ရပ်တစ်ခု ပေါ်လာခဲ့သည်။ “ပေါလု သက်ရောက်မှု” ဟု ခေါ်သည်။ ပေါလုသက်ရောက်မှုဆိုသည်မှာ အဘယ်နည်း။ လူတို့သည် ပေါလုထုတ်ဖော်ခဲ့သည့် သူ၏ အတွေးများ၊ အမြင်များ၊ ငြင်းခုံမှုများနှင့် ဖောက်ပြန်ပျက်စီးသော စိတ်သဘောထားများ၏ လွှမ်းမိုးခြင်းကိုခံရသည့် ဖြစ်ရပ်တစ်ခုသည် ဘာသာတရားတွင် ရှိသည်။ ဘုရားသခင်ကို မျိုးဆက်အတန်ကြာ ယုံကြည်ခဲ့သော မိသားစုရှိသည့်သူများဖြစ်သည့် ခရစ်တော်နောက်သို့ ဆယ်စုနှစ်များစွာလိုက်ခဲ့သော မိသားစုများတွင် အထူးသဖြင့် သက်ရောက်သည်။ ၎င်းတို့က “ကျွန်ုပ်တို့ မိသားစုသည် သခင့်ကို မျိုးဆက်နှင့်ချီ၍ ယုံကြည်ခဲ့ပြီး လောကီခေတ်ရေစီးကြောင်းများနောက်သို့ မလိုက်ပါ။ ကျွန်ုပ်တို့သည် လောကီနှင့် အဝေးတွင်နေပြီး ဘုရားသခင်အတွက် မိမိတို့ကိုယ်ကို အသုံးခံရန် ကျွန်ုပ်တို့၏ မိသားစုများနှင့် အသက်မွေးအလုပ်များကို စွန့်လွှတ်ခဲ့သည်။ ကျွန်ုပ်တို့ လုပ်ဆောင်သမျှတိုင်းသည် ပေါလုလုပ်ဆောင်ခဲ့သည်နှင့် တူညီသည်။ သရဖူများကို ကျွန်ုပ်တို့ မရလျှင်၊ သို့မဟုတ် ကောင်းကင်ဘုံကိုမရောက်လျှင် ဘုရားသခင် ကြွလာသောအခါ ကျွန်ုပ်တို့သည် ဘုရားသခင်နှင့် စာရင်းရှင်းရလိမ့်မည်” ဟု ဆိုသည်။ ဤငြင်းခုံမှုကို လူတို့မပြုလုပ်သလော။ (ပြုလုပ်ပါသည်။) ဤရေပန်းစားမှုသည် အလွန်ပင် သိသာထင်ရှားသည်။ ဤရေပန်းစားမှုသည် မည်သည့်နေရာကလာသနည်း။ (ပေါလု ဟောကြားခဲ့သည့်အရာမှ လာသည်။) ယင်းသည် ပေါလုထည့်သွင်းခဲ့သည့် အကျိတ်၏ အန္တရာယ်ပေးနိုင်သော ရလဒ်ဖြစ်သည်။ ပေါလုက လူတို့ကို ဤသို့ မလှုံ့ဆော်ခဲ့လျှင်၊ “ဓမ္မသရဖူသည် ငါ့အဘို့သိုထားလျက်ရှိ၏” နှင့် “အသက်ရှင်သည့်အရာမှာ ခရစ်တော်ဖြစ်၏” ဆိုသည်တို့ကို အစဉ်မပြောခဲ့လျှင် ထိုခေတ်ကာလ၏ သမိုင်းနောက်ခံမရှိဘဲ ယခုခေတ် လူတို့၌ ထိုအရာများအား သိမြင်မှုလုံးဝ ရှိမည်မဟုတ်။ ၎င်းတို့တွင် ဤစဉ်းစားပုံရှိလျှင်ပင် ပေါလု၏ ရိုင်းစိုင်းအတင့်ရဲမှုရှိမည်မဟုတ်။ အားလုံးက ပေါလု၏ အားပေးမှုနှင့် လှုံ့ဆော်မှုတို့ကြောင့် ဖြစ်သည်။ ဤလူတို့သည် ကောင်းချီး မခံစားရသည့်နေ့ရောက်လာလျှင် သခင်ယေရှုကို ပြောင်ပြောင်တင်းတင်း စိန်ခေါ်ရန် ရဲတင်းမှုရှိလိမ့်မည်။ ပြီးလျှင် တတိယကောင်းကင်ဘုံသို့ပင် ချီတက်ပြီး ဤအမှုကိစ္စကို သခင်နှင့် အငြင်းပွားလိုလိမ့်မည်။ ဤသည်မှာ ဘာသာရေးလောကက သခင်ယေရှုကို ပုန်ကန်နေခြင်း မဟုတ်လော။ ဘာသာရေးလောကသည် ပေါလု၏ သက်ရောက်ခြင်းကို ပြင်းထန်စွာခံထားရသည်မှာ ရှင်းသည်။ ယခုတွင် ဤအဆင့်အထိ ငါပြောဆိုပြီးဖြစ်သောကြောင့် ပေါလု၏ ပဉ္စမအပြစ်က မည်သည့်အရာဖြစ်သည်ကို သင် ကောက်ချက်ချနိုင်သည် မဟုတ်လော။ ပေါလုပြောဆိုသည့် “ဓမ္မသရဖူ” ၏ ဇာစ်မြစ်ကို အနှစ်ချုပ်ခြင်းနှင့် ပတ်သက်လျှင် အာရုံစိုက်ရမည်မှာ “ဓမ္မ”ဟူသည့် စကားဖြစ်သည်။ သူသည် “ဓမ္မ”ဆိုသည်ကို အဘယ်ကြောင့် ပြောခဲ့သနည်း။ ကမ္ဘာမြေပေါ်တွင် သူသည် ဘုရားသခင်ရွေးချယ်ထားသောလူတို့ကို လှုံ့ဆော်ပြီး အထင်အမြင်မှားစေလိုသောကြောင့် ဖြစ်သည်။ ဤသို့ဖြင့် ၎င်းတို့သည် သူတွေးသည့်ပုံစံအတိုင်း တွေးမည်ဖြစ်သည်။ ကောင်းကင်ဘုံတွင် သူသည် ဤစကားဖြင့် ဘုရားသခင်ကို အကျပ်ကိုင်လိုပြီး ဘုရားသခင်ကို ဆူညံစွာ တောင်းဆိုလိုသည်။ ဤသည်မှာ ပေါလု၏ ပန်းတိုင်ဖြစ်သည်။ သူသည် ဤအရာကို မည်သည့်အခါမျှ ဖွင့်ဟမပြောသော်လည်း “ဓမ္မ”ဟူသည့်စကားသည် ဘုရားသခင်ကို ဆူညံစွာ တောင်းဆိုရန် သူ၏ ပန်းတိုင်နှင့် အလားအလာကို အပြည့်အဝ ပေါ်လွင်စေနှင့်ပြီး ဖြစ်သည်။ ယင်းကို ရှင်းရှင်းလင်းလင်း မြင်နိုင်ပြီး ဖြစ်သည်။ ဤသည်တို့အားလုံးမှာ အမှန်တရားများ ဖြစ်သည်။ ဤအမှန်တရားများကို အခြေခံပြီး ပေါလု၏ သဘာဝအနှစ်သာရကို မာနထောင်လွှားခြင်း၊ မိမိကိုယ်ကို မှန်သည်ဟု ယူမှတ်ခြင်း၊ လှည့်ဖြားတတ်ခြင်း၊ သမ္မာတရားကို မချစ်ခြင်းတို့အဖြစ်ဖြင့်သာ အနှစ်ချုပ်နိုင်သလော။ (မချုပ်နိုင်ပါ။) ဤဝေါဟာရများက အနှစ်မချုပ်နိုင်ပေ။ ငါက ဤအမှန်တရားများကို ထုတ်ပြောပြီး ယင်းတို့ကို စိစစ်ခြင်း၊ ပိုင်းခြားခြင်း၊ အဓိပ္ပာယ်ဖွင့်ဆိုခြင်းအားဖြင့် သင်တို့သည် ပေါလု၏ သဘာဝအနှစ်သာရကို ပို၍ရှင်းလင်းစွာ၊ နှံ့စပ်စွာ မြင်နိုင်သင့်သည်။ ဤသည်မှာ အမှန်တရားများကို အခြေခံ၍ အနှစ်သာရတစ်ခုကို စိစစ်ခြင်းအားဖြင့် ရရှိသည့် သက်ရောက်မှုဖြစ်သည်။ ပေါလုသည် ဘုရားသခင်ကို ဆူညံစွာ တောင်းဆိုသောအခါ သူသည် လူမသိသူမသိ အသေးစား စိတ်ခံစားမှုဆိုင်ရာ အခိုက်အတန့်၊ ပုန်ကန်သော စိတ်သဘောထားအနည်းငယ်၊ သို့မဟုတ် ကျိုးနွံနာခံရန် မတတ်နိုင်ခြင်း ရှိနေခြင်း မဟုတ်ပေ။ ဤသည်မှာ ဖောက်ပြန်ပျက်စီးသော စိတ်သဘောထားကို ထုတ်ဖော်ခြင်းနှင့်သက်ဆိုင်သည့် သာမန်ပြဿနာတစ်ခုမဟုတ်။ ဤထက် ယင်းသည် လူတိုင်းက ဘုရားသခင်ကို ဆန့်ကျင်ပြီး ဆူညံစွာတောင်းဆိုရန် ဒေါသဖြင့် အတူတကွ ထကြွစေရန်အတွက် စာများနှင့် လူအများရှိသည့် ဝန်းကျင်များမှတစ်ဆင့် လူတို့ကို လှုံ့ဆော်ပြီး အထင်အမြင်မှားစေရန် နည်းလမ်းမျိုးစုံကို ပြောင်ပြောင်တင်းတင်း အသုံးပြုခြင်းဆီသို့ မြင့်တက်သွားခဲ့ပြီး ဖြစ်သည်။ ပေါလုသည် ဘုရားသခင်ကို ဆူညံစွာ တောင်းဆိုရုံတင်မကဘဲ အခြားလူတိုင်းကိုလည်း ဘုရားသခင်ကို ဆူညံစွာ တောင်းဆိုရန် လှုံ့ဆော်ခဲ့သည်။ သူသည် မာနထောင်လွှားခြင်းသာ မဟုတ်ဘဲ နတ်ဆိုးတစ်ကောင်ဖြစ်သည်။ ဤအပြစ်သည် ယခင်အပြစ်ထက်ပို၍ ဆိုးသည်။ ပို၍ ဆိုးရွားနေသည့်အပြစ်များအကြောင်းကို ငါတို့ပြောနေခြင်းသည် ကောင်းသောအရာတစ်ခုလော၊ သို့မဟုတ် ဆိုးသောအရာတစ်ခုလော။ (ကောင်းပါသည်။) အဘယ်သို့ ကောင်းသနည်း။ (ကျွန်ုပ်တို့သည် ပေါလုအပေါ် ပို၍ ပိုင်းခြားသိမြင်မှုကို ရရှိနေသောကြောင့် ဖြစ်ပါသည်။) သင့်တွင် ပိုင်းခြားသိမြင်မှု ပို၍ရှိသောအခါ ပေါလု၏ အမျိုးမျိုးသော သရုပ်သကန်များ၊ ဖောက်ပြန်ပျက်စီးမှုကို ထုတ်ဖော်မှုများနှင့် သူ၏သရုပ်မှန်တို့ကို နှံ့နှံ့စပ်စပ်ဖော်ထုတ်နိုင်ပြီး ရှင်းလင်းစွာ မြင်နိုင်လိမ့်မည်။ ဤအရာကို လုပ်ဆောင်ခြင်းအားဖြင့် ငါတို့၏ ပန်းတိုင်ကို သင်ရရှိမည်လော။ (ရရှိမည်မဟုတ်။) ငါတို့ အနှစ်ချုပ်ခဲ့သော ပေါလု၏ သရုပ်သကန်အားလုံးအပြင် ယင်းတို့၏ အဓိကအကြောင်းအရာ၊ အဓိကဆိုလိုရင်း၊ အနှစ်သာရတို့ကိုပါယူပြီး ယင်းတို့ကို သင့်ကိုယ်သင်ဖြင့်လည်းကောင်း၊ သင့်အနီးရှိလူတို့ဖြင့်လည်းကောင်း ဆက်စပ်လော့။ ပေါလုနှင့် ယှဉ်ကြည့်လျှင် သင်လျှောက်သောလမ်းကြောင်းနှင့် သင်၏ ကိုယ်ပိုင်အနှစ်သာရကြားတွင် ကွာခြားမှုမည်မျှကြီးသည်ကို သင်ရှင်းလင်းစွာ အတိအကျ မြင်တွေ့ပြီးဖြစ်သောအခါ သင်သည် ရလဒ်များကို အပြည့်အဝရရှိလိမ့်မည်။ ပြီးလျှင် ပေါလုအား စိစစ်ခြင်းဖြစ်သည့် ငါတို့၏ပန်းတိုင်ကို သင်ရရှိပြီး ဖြစ်လိမ့်မည်။ “ဓမ္မသရဖူကို ပေါလုလိုက်စားခြင်းနှင့်ဆိုင်သော သရုပ်သကန်တစ်ခုမျှ ကျွန်ုပ်တွင် မရှိ” ဟုဆိုသော သူအချို့ရှိသည်။ သင်၏ သရုပ်သကန်များနှင့် သင်၏ အနှစ်သာရသည် ပေါလုမျှ ဆိုးရွားခြင်း မရှိကောင်းမရှိနိုင်ပေ။ သို့သော် သင်၏ အနှစ်သာရနှင့် သူ၏အနှစ်သာရတွင် ထပ်တူကျမှုတစ်ခုခုရှိသည်။ သူသည် ဤကဲ့သို့ သရုပ်သကန်များကို ပိုင်ဆိုင်ခဲ့သည်။ ပြီးလျှင် သင်က ဤကဲ့သို့ အခြေအနေများကို ပိုင်ဆိုင်သည်။ ပေါလု၏ သရုပ်သကန်များသည် အတိုင်းအတာအရ ၁၀၊ သို့မဟုတ် ၁၂ ဟု ဆိုနိုင်သည်။ ဤသို့ဆိုလျှင် သင်က အဘယ်သို့နည်း။ (ကျွန်ုပ်သည် ခုနစ်၊ သို့မဟုတ် ရှစ်ဖြစ်သည်။) ပေါလုသည် ဤအရာများကို အချိန်ပြည့် ထုတ်ဖော်ပြကာ ဤအရာများဖြင့် အချိန်ပြည့် ပြည့်နေသည်။ သင်က ဤအရာများကို အချိန်ပြည့် မထုတ်ဖော်နိုင်သော်လည်း မကြာခဏ ထုတ်ဖော်ပြဆဲ ဖြစ်သည်။ သင်သည် ဤအရာများကို လုပ်ဆောင်လျက်၊ ဤအခြေအနေများတွင် အသက်ရှင်လျက် သင်၏ဘဝတစ်ဝက်ကို အချိန်ကုန်ဖို့များသည်။ အထူးသဖြင့် ဘုရားသခင်က သင့်အား စမ်းသပ်မှုများထဲတွင် ချထားသောအခါ၊ ဘုရားသခင်၏ လုပ်ဆောင်မှုက သင့်အယူအဆများနှင့် မကိုက်သောအခါ၊ သူသည် သင့်ကို ပြုပြင်သောအခါ၊ သင့်အတွက် သူစီစဉ်ညွှန်ကြားသည့် ပတ်ဝန်းကျင်များက သင့်မျှော်မှန်းချက်များနှင့် မကိုက်သောအခါ သင့်အတွင်းတွင် ဤသို့သော အခြေအနေများ ဖြစ်ပေါ်နိုင်သည်။ သင်သည် ဘုရားသခင်ကို ဆူညံစွာ တောင်းဆိုပြီး ဆန့်ကျင်ကောင်း ဆန့်ကျင်နိုင်သည်။ ဤသို့သောအချိန်များတွင် ပေါလုက လူတို့ကို လှုံ့ဆော်ပြီး အထင်အမြင်မှားစေခြင်းအား ငါတို့စိစစ်ခြင်းက သင့်အတွက် အသုံးဝင်နိုင်သည်။ အဘယ်ကြောင့်နည်း။ အဘယ်ကြောင့်ဆိုသော် ယခုတွင် သင့်စိတ်သည် ပေါလု၏ သရုပ်သကန်များသည် သဘောသဘာဝအရ မည်မျှဆိုးရွားသည်ကို သတိပြုမိသောကြောင့် ဖြစ်သည်။ ယင်းတို့သည် ဖောက်ပြန်ပျက်စီးသော စိတ်သဘောထားများကို ရိုးရှင်းစွာ ထုတ်ဖော်ခြင်းများ မဟုတ်ဘဲ ဘုရားသခင်ကို ဆန့်ကျင်သည့် နတ်ဆိုးဆန်သော သဘာဝအနှစ်သာရတစ်ခု ဖြစ်သည်။ သင့်တွင် ဤသို့သော အခြေအနေများ ဖြစ်ပေါ်သောအခါ ဤပြဿနာက မည်မျှဆိုးရွားသည်ကို သင်သိလိမ့်မည်။ ထို့နောက်တွင် သင်သည် နောက်ပြန်လှည့်ကာ နောင်တရပြီး ဤမမှန်ကန်သော အခြေအနေကို စွန့်ပစ်သင့်သည်။ သင်သည် ယင်းထံမှ အဝေးသို့ လျှောက်သွားသင့်သည်။ သမ္မာတရားကို ရှာသင့်သည်။ ဘုရားသခင်အပေါ် ကျိုးနွံနာခံသည့် လမ်းကြောင်းကို ရှာသင့်သည်။ ယင်းသည် လူသားများ လိုက်လျှောက်သင့်သည့် စစ်မှန်သော လမ်းကြောင်းဖြစ်ပြီး ဖန်ဆင်းခံများ ကိုင်စွဲသင့်သည့် ပညတ်ဖြစ်သည်။ ဤမိတ်သဟာယသည် လူတို့အတွက် အကူအညီ ဖြစ်စေသည်။

ပေါလုတွင် နောက်ထပ်ထင်ရှားသော စကားတစ်ခုရှိသည်။ အဘယ်နည်း။ (“အသက်ရှင်သည့်အရာမှာ ခရစ်တော်ဖြစ်၏။ သေလျှင်မူကား၊ သာ၍အကျိုးရှိ၏။” (ဖိလိပ္ပိ သြဝါဒစာ ၁:၂၁) ဖြစ်ပါသည်။) သူသည် သခင်ယေရှုခရစ်တော်၏ ပင်ကိုလက္ခဏာကိုလည်းကောင်း၊ သခင်ယေရှုခရစ်တော်သည် ကမ္ဘာမြေပေါ်တွင် နေထိုင်နေသည့် လူ့ဇာတိခံ ဘုရားသခင် ဖြစ်သည်ကိုလည်းကောင်း၊ သို့မဟုတ် သခင်ယေရှုခရစ်တော်သည် ဘုရားသခင်၏ ပြယုဂ်ဖြစ်သည်ဟူသည့် အမှန်တရားကိုလည်းကောင်း အသိအမှတ်မပြုပေ။ ယှဉ်ကြည့်လျှင် ပေါလုသည် သူ့ကိုယ်သူ ခရစ်တော်အဖြစ် မြင်ခဲ့သည်။ ဤသည်မှာ ရွံစရာကောင်းသည် မဟုတ်လော။ (ဟုတ်ပါသည်။) ရွံစရာကောင်းပြီး ဤပြဿနာ၏ အနှစ်သာရသည် အလွန်ဆိုးရွားသည်။ ပေါလု၏ စိတ်တွင် အတိအကျ မည်သူက ခရစ်တော် ဖြစ်သနည်း။ သူ၏ ပင်ကိုလက္ခဏာမှာ အဘယ်နည်း။ ပေါလုသည် ခရစ်တော်ဖြစ်ခြင်းကို အဘယ်သို့ အလွန်စွဲလမ်းနေသနည်း။ ပေါလု၏ စိတ်တွင် ခရစ်တော်သည် ဖောက်ပြန်ပျက်စီးသော စိတ်သဘောထားရှိသည့် သာမန်လူတစ်ယောက်၊ သို့မဟုတ် ထူးခြားမှုမရှိသော အခန်းကဏ္ဍတွင် ပါဝင်သော ထင်ရှားမှုမရှိသော၊ တန်ခိုးမရှိသော၊ မြင့်မြတ်သည့် ပင်ကိုလက္ခဏာမရှိသော၊ သာမန်လူများကို ကျော်လွန်သည့် အရည်အချင်း၊ သို့မဟုတ် ကျွမ်းကျင်မှုများ မရှိသောသူတစ်ယောက်ဖြစ်လျှင် ပေါလုသည် ခရစ်တော်ဖြစ်လိုဦးမည်လော။ (ဖြစ်လိုမည်မဟုတ်ပါ။) အသေအချာပင် ဖြစ်လိုမည်မဟုတ်။ သူသည် သူ့ကိုယ်သူ ပညာတတ်အဖြစ် ထင်မြင်ပြီး သာမန်လူတစ်ဦး မဖြစ်လိုပေ။ သူသည် မဟာလူသား၊ ကြီးမြတ်သောလူဖြစ်လိုသည်။ ပြီးလျှင် အခြားလူတို့ထက် သာလွန်လိုသည်။ အခြားလူများက နှိမ့်ချပြီး ထင်ရှားမှုမရှိဟု သတ်မှတ်သည့် ခရစ်တော်ဖြစ်ရန် သူသည် အဘယ်သို့ ဆန္ဒရှိသနည်း။ ဤအရာကို ထောက်ဆလျှင် ပေါလု၏ စိတ်နှလုံး၌ ခရစ်တော်သည် မည်သည့်အဆင့်အတန်းနှင့် အခန်းကဏ္ဍတွင် ရှိသနည်း။ လူတစ်ယောက်သည် ခရစ်တော်ဖြစ်ရန် မည်သည့်ပင်ကိုလက္ခဏာနှင့် အဆင့်အတန်း ရှိရမည်နည်း။ မည်သည့် ဩဇာအာဏာ၊ တန်ခိုးနှင့် ဟန်ပန်အမူအရာကို ပြသရမည်နည်း။ ဤသည်မှာ ခရစ်တော်၏ဖြစ်ခြင်းကို ပေါလုက စိတ်ကူးသည့်အရာကိုလည်းကောင်း၊ ခရစ်တော်နှင့်ပတ်သက်ပြီး သူသိသည့်အရာကိုလည်းကောင်း၊ ဆိုလိုသည်မှာ ခရစ်တော်ကို သူ အဓိပ္ပာယ် သတ်မှတ်သည့်ပုံစံကိုလည်းကောင်း ဖော်ထုတ်ပြသည်။ ဤအတွက်ကြောင့် ပေါလုက ခရစ်တော်ဖြစ်ရန် ရည်မှန်းချက်နှင့် လိုအင်ဆန္ဒရှိခြင်း ဖြစ်သည်။ ပေါလုက အဘယ်ကြောင့်ခရစ်တော်ဖြစ်လိုသည်ဆိုသည့် အကြောင်းရင်းတစ်ခု ရှိပြီး ယင်းကို သူ၏စာများတွင် တစ်ဝက်တစ်ပျက် ထုတ်ဖော်ပြထားသည်။ အကြောင်းအရာအချို့ကို ငါတို့ စိစစ်ကြစို့။ သခင်ယေရှုက အမှုပြုနေသောအခါတွင် ခရစ်တော်အဖြစ် သူ၏ ပင်ကိုလက္ခဏာကို ကိုယ်စားပြုသည့် အရာအချို့ကို သူလုပ်ဆောင်ခဲ့သည်။ ဤအရာများသည် ခရစ်တော်၏ ပင်ကိုလက္ခဏာက ပိုင်ဆိုင်သည်ဟု ပေါလုမြင်သည့် သင်္ကေတများနှင့် အယူအဆများဖြစ်သည်။ ဤသည်တို့မှာ မည်သည့်အရာများ ဖြစ်သနည်း။ (နိမိတ်လက္ခဏာများနှင့် အံ့ဖွယ်အမှုများကို ပြသခြင်းဖြစ်သည်။) အမှန်ပင်ဖြစ်သည်။ ထိုအရာများမှာ ခရစ်တော်က လူတို့၏ ရောဂါများကို ကုသပေးခြင်း၊ မကောင်းဆိုးဝါးများကို နှင်ထုတ်ခြင်း၊ နိမိတ်လက္ခဏာများ၊ အံ့ဖွယ်အမှုများ၊ ထူးဆန်းသောတန်ခိုးများ ပြသခြင်းတို့ ဖြစ်ကြသည်။ သခင်ယေရှုသည် ခရစ်တော်ဖြစ်သည်ဟု ပေါလုက ဝန်ခံခဲ့သော်လည်း ယင်းမှာ သခင်ယေရှုပြသခဲ့သည့် နိမိတ်လက္ခဏာများနှင့် အံ့ဖွယ်အမှုများကြောင့်သာ ဖြစ်သည်။ ထို့ကြောင့် ပေါလုက သခင်ယေရှု၏ ဧဝံဂေလိကို ဖြန့်သောအခါ သခင်ယေရှုပြောဆိုသည့် စကားများအကြောင်း၊ သို့မဟုတ် သူဟောကြားခဲ့သည့်အရာများကို လုံးဝ မပြောခဲ့ပေ။ မယုံကြည်သူတစ်ဦးဖြစ်သည့် ပေါလု၏ အမြင်တွင် ခရစ်တော်က အမှုအရာများစွာကို ပြောဆိုနိုင်သည့်၊ များစွာ တရားဟောနိုင်သည့်၊ အမှုများစွာကို ပြုနိုင်သည့်၊ လူများစွာကို သူ့နောက်သို့လိုက်စေသည့် အချက်က သခင်ယေရှု၏ ပင်ကိုလက္ခဏာနှင့် အဆင့်အတန်းအပေါ် ဂုဏ်တစ်ခုခု ဖြစ်စေသည်။ သူ့တွင် အကန့်အသတ်မရှိသော ဘုန်းကျက်သရေနှင့် မြင့်မြတ်ခြင်းရှိပြီး ဤသို့ဖြင့် လူများကြားတွင် သခင်ယေရှု၏ အဆင့်အတန်းက အထူးပင်ကြီးမားကာ ထင်ရှားကျော်ကြားမှုရရှိစေသည်။ ဤသည်မှာ ပေါလုမြင်ခဲ့သည့်အရာ ဖြစ်သည်။ အမှုပြုနေစဉ်တွင် သခင်ယေရှု ပြသပြီး ထုတ်ဖော်ခဲ့သည့်အရာမှ၊ ထို့အပြင် သူ၏ ပင်ကိုလက္ခဏာနှင့် အနှစ်သာရမှ ပေါလုမြင်ခဲ့သည့်အရာမှာ ဘုရားသခင်၏ အနှစ်သာရ၊ သမ္မာတရား၊ လမ်းခရီး၊ သို့မဟုတ် အသက် မဟုတ်သကဲ့သို့ ဘုရားသခင်၏ ချစ်ခင်နှစ်လိုဖွယ်ကောင်းခြင်း၊ သို့မဟုတ် ဉာဏ်ပညာလည်း မဟုတ်ပေ။ ပေါလုက မည်သည့်အရာကို မြင်ခဲ့သနည်း။ ခေတ်သစ်စကားအသုံးအနှုန်းကို အသုံးပြုရလျှင် သူမြင်ခဲ့သည့်အရာမှာ လျှမ်းလျှမ်းတောက်အောင်မြင်သော ကျော်ကြားမှုဖြစ်ပြီး သူသည် သခင်ယေရှု၏ အမာခံပရိတ်သတ်ဖြစ်လိုသည်။ သခင်ယေရှုစကားပြောသောအခါ၊ သို့မဟုတ် အမှုပြုသောအခါ လူများစွာ နားထောင်ကြသည်။ ထိုအရာမှာ ဘုန်းကျက်သရေရှိလိုက်လေခြင်းပါတကား။ ဤသည်မှာ ပေါလုက ကြာရှည်စွာ စောင့်ဆိုင်းခဲ့သော အရာတစ်ခု ဖြစ်သည်။ ဤအခိုက်အတန့်ရောက်ရှိလာခြင်းကို သူတပ်မက်ခဲ့သည်။ လူများစွာတို့သည် မမှိတ်မသုန်အာရုံစိုက်လျက်၊ ၎င်းတို့၏မျက်လုံးများတွင် လေးစားမှု၊ တောင့်တမှုများဖြင့် သခင်ယေရှု၏ နောက်သို့လိုက်လိုခြင်းဖြင့် ကြည့်ခြင်းခံရသော သခင်ယေရှုကဲ့သို့ အဆုံးမဲ့ တရားဟောနိုင်သည့်နေ့ရက်ကို သူတောင့်တခဲ့သည်။ ပေါလုသည် သခင်ယေရှု၏ အထင်ကြီးလောက်ဖွယ်ဖြစ်သော ဟန်ပန်အမူအရာကို အလွန့်အလွန် အံ့အားသင့်ခဲ့သည်။ အမှန်တကယ်တွင် သူသည် အမှန်ပင် အလွန့်အလွန် အံ့အားသင့်ခြင်းမဟုတ်ဘဲ လူတို့က အထင်ကြီးလေးစားသည့်၊ အာရုံစိုက်သည့်၊ ပုဂ္ဂိုလ်ရေးကိုးကွယ်သည့်၊ အထင်အမြင်ကြီးသည့် ပင်ကိုလက္ခဏာနှင့် ဟန်ပန်အမူအရာရှိခြင်းကို အားကျခဲ့ခြင်း ဖြစ်သည်။ ဤသည်မှာ သူအားကျခဲ့သည့်အရာ ဖြစ်သည်။ ဤသို့ဆိုလျှင် သူသည် ယင်းကို မည်သို့ရရှိနိုင်သနည်း။ သခင်ယေရှုခရစ်တော်သည် ဤအရာများကို သူ၏ အနှစ်သာရနှင့် ပင်ကိုလက္ခဏာမှတစ်ဆင့် ရရှိခဲ့သည်ဟု သူ မယုံကြည်ဘဲ သူ၏ အမည်ကြောင့်ဖြစ်သည်ဟု ယုံကြည်ခဲ့သည်။ ထို့ကြောင့် ပေါလုသည် ခရစ်တော်၏ အမည်နာမကို သူခံယူနိုင်သည့် အကျော်အမော်ပုဂ္ဂိုလ်ဖြစ်ရန်၊ နေရာတစ်ခုရှိရန်၊ တောင့်တခဲ့သည်။ ပေါလုသည် ဤသို့သောနေရာကို သူရရှိရန် များစွာ အားစိုက်ထုတ်ခဲ့သည် မဟုတ်လော။ (ဟုတ်ပါသည်။) မည်သည့်အားထုတ်မှုများကို လုပ်ဆောင်ခဲ့သနည်း။ သူသည် နေရာတကာတွင် တရားဟောပြီး အံ့ဖွယ်ရာများကိုပင် ပြသသည်။ အဆုံးတွင် သူသည် သူ့ကိုယ်သူ အဓိပ္ပာယ်ဖွင့်ဆိုရန် သူ၏ အတွင်းပိုင်း လိုအင်ဆန္ဒများနှင့် ရည်မှန်းချက်များကို ကျေနပ်စေသည့် စကားတစ်ခွန်းကို အသုံးပြုခဲ့သည်။ သူ့ကိုယ်သူ အဓိပ္ပာယ်ဖွင့်ဆိုရန်အတွက် မည်သည့်စကားကို အသုံးပြုခဲ့သနည်း။ (“အသက်ရှင်သည့်အရာမှာ ခရစ်တော်ဖြစ်၏။ သေလျှင်မူကား၊ သာ၍အကျိုးရှိ၏။”) အသက်ရှင်သည့်အရာမှာ ခရစ်တော်ဖြစ်၏။ ဤသည်မှာ သူဖြစ်မြောက်လိုသည့် အဓိကအရာ ဖြစ်သည်။ သူ၏ အဓိက လိုအင်ဆန္ဒမှာ ခရစ်တော်ဖြစ်ရန် ဖြစ်သည်။ ဤဆန္ဒသည် သူ၏ တစ်ကိုယ်ရေလိုက်စားမှုများနှင့် သူလျှောက်သည့်လမ်းကြောင်းအပေါ်တွင် မည်သည့်ဆက်စပ်မှုရှိသနည်း။ (သူသည် တန်ခိုးအာဏာကို မြတ်နိုးတန်ဖိုးထားသည်။ ပြီးလျှင် လူတို့အား သူ့ကို အထင်ကြီးလေးစားစေရန် အားထုတ်သည်။) ဤသည်မှာ သဘောတရားတစ်ခု ဖြစ်သည်။ အမှန်တရားအချို့ကို သင်ပြောသင့်သည်။ ပေါလုသည် ခရစ်တော်ဖြစ်ရန် သူ၏လိုအင်ဆန္ဒကို လက်တွေ့ကျသောနည်းလမ်းများဖြင့် ပြခဲ့သည်။ သူ့အပေါ် ငါ၏ အဓိပ္ပာယ်ဖွင့်ဆိုချက်သည် သူပြောခဲ့သည့် စကားတစ်ခွန်းကိုသာ အခြေခံခြင်းမဟုတ်။ သူ့လုပ်ရပ်များ၏ ပုံစံ၊ နည်းလမ်းနှင့် စည်းမျဉ်းများမှနေ၍ သူလုပ်ဆောင်သမျှတိုင်းသည် ခရစ်တော်ဖြစ်ရန် သူ၏ပန်းတိုင်ကို ဗဟိုပြုသည်ကို ငါတို့မြင်နိုင်သည်။ ဤသည်မှာ ပေါလုက အမှုအရာများစွာကို အဘယ်ကြောင့် ပြောဆိုပြီးလုပ်ဆောင်ခဲ့သည်ဆိုသည်၏ အရင်းအမြစ်နှင့် အနှစ်သာရဖြစ်သည်။ ပေါလုသည် ခရစ်တော်ဖြစ်လိုပြီး ဤအရာက သူ၏ လိုက်စားမှုများ၊ အသက်တာတွင်သူ၏လမ်းကြောင်းနှင့် သူ၏ယုံကြည်မှုတို့အပေါ် လွှမ်းမိုးခဲ့သည်။ ဤလွှမ်းမိုးမှုသည် မည်သည့်ပုံစံများဖြင့် ပေါ်လွင်သနည်း။ (ပေါလုသည် သူ၏အလုပ်နှင့် တရားဟောခြင်းအားလုံးတွင် ကြွားဝါပြီး သူ့ကိုယ်သူ သက်သေခံခဲ့သည်။) ဤသည်မှာ တစ်နည်းဖြစ်သည်။ ပေါလုသည် အချိန်တိုင်းတွင် ကြွားဝါသည်။ သူသည် မည်သို့ဒုက္ခခံခဲ့သည်၊ အမှုအရာများကို မည်သို့လုပ်ဆောင်ခဲ့သည်နှင့် သူ၏ ရည်ရွယ်ချက်များက မည်သည့်အရာ ဖြစ်သည်ဆိုသည်တို့ကို လူတို့အား ရှင်းလင်းစွာ သိစေသည်။ ဤသို့ဖြင့် လူတို့က ဤအရာကို ကြားသောအခါ သူသည် ခရစ်တော်နှင့် အတိအကျပင် ဆင်တူသည်ဟု ထင်မြင်ပြီး သူ့အား ခရစ်တော်ဟု အမှန်ပင်ခေါ်လိုရန် ဖြစ်သည်။ ယင်းသည် သူ၏ ပန်းတိုင်ဖြစ်သည်။ လူတို့က သူ့ကို ခရစ်တော်ဟု အမှန်ပင်ခေါ်လျှင် သူသည် ငြင်းဆန်ခဲ့မည်လော။ သူသည် ငြင်းပယ်ခဲ့မည်လော။ (ငြင်းပယ်မည်မဟုတ်ပါ။) အသေအချာပင် ငြင်းပယ်မည်မဟုတ်။ သူသည် အသေအချာပင် အလွန်အမင်း စိတ်လှုပ်ရှားနေလိမ့်မည်။ ဤသည်မှာ သူ၏လိုက်စားမှုအပေါ်တွင်ရှိသည့် လွှမ်းမိုးမှုက ပေါ်လွင်သည့် ပုံစံတစ်ခု ဖြစ်သည်။ အခြားမည်သည့်ပုံစံများရှိသနည်း။ (သူသည် စာများရေးခဲ့သည်။) ဟုတ်သည်။ သူသည် စာအချို့ကို ခေတ်ကာလများတစ်လျှောက် လက်ဆင့်ကမ်းစေရန်အတွက် ရေးခဲ့သည်။ သူ၏စာ၊ အလုပ်နှင့် အသင်းတော်များကို သူထိန်းကျောင်းသည့် လုပ်ငန်းစဉ်တစ်လျှောက်တွင် သခင်ယေရှုခရစ်တော်၏ အမည်နာမကို တစ်ကြိမ်မျှပင် မပြောခဲ့ပေ၊ သို့မဟုတ် သခင်ယေရှုခရစ်တော်၏ အမည်နာမ၌ အမှုအရာများကို မလုပ်ဆောင်ခဲ့ပေ၊ သို့မဟုတ် သခင်ယေရှုခရစ်တော်၏ အမည်နာမကို မချီးမြှောက်ခဲ့ပေ။ သူသည် ဤသို့အစဉ်အလုပ်လုပ်ပြီး စကားပြောခြင်းတွင် မည်သည့်အပျက်သဘောဆောင်သော သက်ရောက်မှု ရှိသနည်း။ ယင်းက သခင်ယေရှုနောက်သို့ လိုက်သောသူများအပေါ် မည်သို့လွှမ်းမိုးခဲ့သနည်း။ ယင်းသည် လူတို့အား သခင်ယေရှုခရစ်တော်ကို ငြင်းပယ်စေပြီး ပေါလုအား သူ၏နေရာကိုယူစေသည်။ သူသည် “သခင်ယေရှုခရစ်တော်သည် မည်သူနည်း။ သူ့အကြောင်းကို ငါတစ်ခါမှ မကြားဖူးပါ။ ပေါလုခရစ်တော်ကို ငါတို့ယုံကြည်သည်” ဟု လူများက မေးသည်ကို တောင့်တသည်။ ဤသို့ဆိုလျှင် သူသည် ပျော်ရွှင်လိမ့်မည်။ ဤသည်မှာ သူ၏ ပန်းတိုင်ဖြစ်ပြီး သူရှာဖွေခဲ့သည့်အရာများထဲမှ တစ်ခုဖြစ်သည်။ ထိုလွှမ်းမိုးမှုက ပေါ်လွင်သည့်ပုံစံတစ်ခုမှာ သူအမှုပြုခဲ့သည့် ပုံစံဖြစ်သည်။ သူသည် အနှစ်မရှိသော အယူအဆများကို တောင်စဉ်ရေမရ ပြောဆိုသည်။ ပြီးလျှင် သူသည် သူ၏အလုပ်တွင် မည်မျှစွမ်းဆောင်နိုင်ပြီး လေးစားအားကျဖွယ် ကောင်းသည်ကိုလည်းကောင်း၊ လူတို့ကို သူမည်မျှ ကူညီခဲ့သည်ကိုလည်းကောင်း၊ သူ့တွင် သခင်ယေရှုခရစ်တော် ပြန်လည်ပေါ်ထွန်းသည့်အလား ဟန်ပန်အမူအရာတစ်ခု ရှိသည်ကိုလည်းကောင်း လူတို့အား မြင်စေရန် အနှစ်မရှိသော သဘောတရားများကို မပြီးမဆုံးနိုင်အောင် ပြောဆိုခဲ့သည်။ လွှမ်းမိုးမှုက ပေါ်လွင်သော အခြားပုံစံတစ်ခုမှာ သူသည် သခင်ယေရှုခရစ်တော်ကို မည်သည့်အခါမျှ မချီးမြှောက်ခဲ့ခြင်း၊ သူ၏ အမည်နာမကို အသေအချာပင် မချီးမြှောက်ခဲ့ခြင်း၊ သို့မဟုတ် သခင်ယေရှုခရစ်တော်၏ စကားများနှင့် အလုပ်၊ သို့မဟုတ် လူတို့သည် ယင်းတို့ထံမှ မည်သို့အကျိုးအမြတ်ရရှိသည်ဆိုသည်တို့ကို သက်သေမခံခဲ့ခြင်းတို့ ဖြစ်ပေသည်။ ပေါလုသည် လူတို့အနေဖြင့် မည်သို့နောင်တရသင့်သည်ဆိုသည်နှင့်ပတ်သက်သော တရားဒေသနာများကို ဟောကြားခဲ့သလော။ ထိုသို့ သေချာပေါက် မလုပ်ဆောင်ခဲ့ပေ။ ပေါလုသည် သခင်ယေရှု ခရစ်တော်လုပ်ဆောင်ခဲ့သောအမှု၊ သူပြောခဲ့သော စကားများ၊ သို့မဟုတ် လူတို့ကို သူသင်ကြားပေးခဲ့သော သမ္မာတရားအားလုံးတို့အကြောင်းကို မည်သည့်အခါမျှ တရားမဟောခဲ့ပေ။ ပေါလုသည် သူ၏ စိတ်နှလုံးတွင် ဤအရာများကို ငြင်းဆန်သည်။ ပေါလုသည် သခင်ယေရှုခရစ်တော် ပြောခဲ့သော စကားများနှင့် လူတို့ကို သွန်သင်ပေးခဲ့သော သမ္မာတရားများကို ငြင်းဆန်ရုံသာမက သူ၏ ကိုယ်ပိုင်စကားများ၊ အလုပ်နှင့် သွန်သင်မှုများကို သမ္မာတရားအဖြစ် သဘောထားခဲ့သည်။ သူသည် သခင်ယေရှု၏ စကားများကို အစားထိုးရန်အတွက် ဤအရာများကို အသုံးပြုခဲ့သည်။ ပြီးလျှင် သူ၏စကားများကို သမ္မာတရားဖြစ်သည့်အလား လူတို့အား လက်တွေ့လုပ်ဆောင်စေပြီး လိုက်နာစေခဲ့သည်။ ဤသရုပ်သကန်များနှင့် ထုတ်ဖော်ပြမှုများကို မည်သည့်အရာက လှုံ့ဆော်ခဲ့သနည်း။ (ခရစ်တော်ဖြစ်ရန် သူ၏ ဆန္ဒဖြစ်သည်။) ယင်းတို့ကို သူ၏ ခရစ်တော်ဖြစ်ရန် ရည်ရွယ်ချက်၊ လိုအင်ဆန္ဒနှင့် ရည်မှန်းချက်တို့က လှုံ့ဆော်ပေးသည်။ ဤသည်မှာ သူ၏ လက်တွေ့လုပ်ဆောင်မှုနှင့် လိုက်စားမှုများဖြင့် နီးကပ်စွာ ဆက်စပ်နေသည်။ ဤသည်မှာ ပေါလု၏ ဆဋ္ဌမအပြစ်ဖြစ်သည်။ ဤသည်မှာ ဆိုးရွားသော အပြစ်ဟုတ်သလော။ (ဟုတ်ပါသည်။) အမှန်တကယ်တွင် သူ၏ အပြစ်အားလုံးသည် ဆိုးရွားသည်။ အားလုံးက သေခြင်းအဓိပ္ပာယ် သက်ရောက်သည်။

ယခုတွင် ပေါလု၏ သတ္တမမြောက်အပြစ်ကို ငါမိတ်သဟာယပြုမည်။ ဤတစ်ခုသည် ပို၍ပင် ဆိုးရွားသည်။ ပေါလုသည် သခင်၏ ခေါ်ဆိုခြင်းကို မခံရမီတွင် သူသည် ဂျူးဘာသာကို ယုံကြည်သူတစ်ဦး ဖြစ်သည်။ ဂျူးဘာသာသည် ယေဟောဝါဘုရားသခင်အပေါ် ယုံကြည်ခြင်း ဖြစ်သည်။ ယေဟောဝါဘုရားသခင်ကို ယုံကြည်သူများတွင် ဘုရားသခင်နှင့်ပတ်သက်ပြီး မည်သည့်အယူအဆရှိသနည်း။ ယင်းမှာ ယေဟောဝါဘုရားသခင်က ၎င်းတို့၏ ဘိုးဘေးများကို အဲဂုတ္တုပြည်မှနေ၍ ကောင်းမွန်သော ခါနာန်ပြည်သို့ ခေါ်ဆောင်သွားသောအခါ၌ ၎င်းတို့၏ ဘိုးဘေးများ ကြုံတွေ့ရသောအရာများ ဖြစ်သည်။ ယေဟောဝါ ဘုရားသခင်က မောရှေထံ ပေါ်ထွန်းပုံ၊ အဲဂုတ္တုပြည်အပေါ် ကပ်ကြီးဆယ်ပါးကို ဆိုက်ရောက်စေပုံ၊ ဣသရေလလူမျိုးများကို ဦးဆောင်ရန် တိမ်တိုက်များနှင့်မီးကို အသုံးပြုပုံနှင့် ၎င်းတို့ကို ပညတ်တော်များ ချပေးပုံ စသည်တို့ ဖြစ်သည်။ ထိုအချိန်က ဂျူးဘာသာကို ယုံကြည်သောသူတို့က ဤအရာများအားလုံးသည် စိတ်ကူးယဉ်၊ အယူအဆများနှင့် ဒဏ္ဍာရီများသက်သက်ဟု ထင်ခဲ့ကြသလော၊ သို့မဟုတ် အမှန်တရားများဟု ထင်ခဲ့ကြသလော။ ထိုအချိန်က ဘုရားသခင်ရွေးချယ်သောလူများနှင့် စစ်မှန်သောနောက်လိုက်များက ကောင်းကင်ဘုံမှ ဘုရားသခင် တည်ရှိပြီး အမှန်တကယ်ရှိသည်ဟု ယုံကြည်ပြီး အသိအမှတ်ပြုခဲ့ကြသည်။ ၎င်းတို့က “ဘုရားသခင်သည် လူသားမျိုးနွယ်ကို ဖန်ဆင်းခဲ့သည့်အချက်က မှန်သည်။ ရှေးယခင်အချိန်မည်မျှက ဖြစ်ပျက်ခဲ့သည်ဖြစ်စေ ဤအချက်က မှန်ကန်လျက်ရှိသည်။ ငါတို့သည် ယင်းကို ယုံကြည်ရမည်သာမကဘဲ သေချာရမည်။ ဤအချက်ကို ဝေမျှရမည်။ ဤသည်မှာ ငါတို့၏တာဝန်နှင့် ငါတို့၏ ဝတ္တရားဖြစ်သည်” ဟု ထင်မြင်ကြသည်။ သို့ရာတွင် မယုံကြည်သူများဖြစ်သည့် အခြားလူအုပ်စုသည် ဤအရာများက ဒဏ္ဍာရီများသာ ဖြစ်ဖို့များသည်ဟု ခံစားမိကြသည်။ မည်သူကမျှ ဤဇာတ်ကြောင်းများကို မှန်မမှန်စစ်ဆေးရန် မကြိုးစားခဲ့ကြ၊ သို့မဟုတ် ယင်းတို့သည် အစစ်အမှန်လော၊ စိတ်ကူးယဉ်လောဆိုသည်ကို သုတေသန မပြုခဲ့ကြပေ။ ၎င်းတို့က ယင်းတို့ကို မယုံတစ်ဝက်၊ ယုံတစ်ဝက်သာ ဖြစ်ခဲ့သည်။ ဘုရားသခင်ကို ၎င်းတို့ လိုအပ်သောအခါ ဘုရားသခင်သည် စစ်မှန်ပြီး ၎င်းတို့လိုက်စားသည့်၊ ဆုတောင်းသည့်၊ တောင့်တသည့်အရာတို့ကို ၎င်းတို့အားပေးနိုင်ဖို့ မျှော်လင့်ကြသည်။ ၎င်းတို့က တစ်စုံတစ်ခုကို ရဖို့ မျှော်လင့်လျက် ဘုရားသခင်ထံ ဆုတောင်းသောအခါ ဤဘုရားသခင် တည်ရှိဖို့ ၎င်းတို့ မျှော်လင့်ခဲ့ကြသည်။ ဤသို့လုပ်ဆောင်ခြင်းအားဖြင့် ၎င်းတို့သည် ဘုရားသခင်ကို စိတ်ဓာတ်ရေးရာ အထောက်အပံ့တစ်ခုအဖြစ်သာ သဘောထားနေကြခြင်း ဖြစ်သည်။ ဘုရားသခင်က လူကို ကယ်တင်သည်ဆိုသည့်အချက်ကို ၎င်းတို့ မမြင်သကဲ့သို့ ဘုရားသခင်ဖော်ပြသည့် သမ္မာတရားများကိုလည်း လက်မခံကြပေ။ ဤသည်မှာ ဘုရားသခင်အပေါ် အမှန်တကယ် ယုံကြည်ခြင်းမဟုတ်။ ၎င်းတို့သည် မယုံကြည်သူများ ဖြစ်နှင့်ပြီးသား ဖြစ်သည်။ အနိမ့်ကျဆုံးသောလူစားမျိုးသည် မိမိကိုယ်ကို မည်သို့ပေါ်လွင်စေသနည်း။ ၎င်းတို့လုပ်ဆောင်သမျှမှာ အသင်းတော်တွင် ဘုရားသခင်ကို အစေခံခြင်း၊ ဘုရားသခင်ထံ လှူဖွယ်ပစ္စည်းများ ပေးအပ်ခြင်း၊ ကျင့်စဉ်များအားလုံးကို လိုက်နာခြင်း၊ ပြီးလျှင် ဒဏ္ဍာရီမျိုးစုံကိုပင် ယုံကြည်ခြင်းတို့ ဖြစ်သည်။ သို့ရာတွင် ဘုရားသခင်သည် ၎င်းတို့၏ စိတ်နှလုံးတွင် မရှိဘဲ ၎င်းတို့အယူအဆများနှင့် စိတ်ကူးထင်မြင်မှုများမှဖြစ်သည့် ဘုရားသခင်သည် မရေမရာဖြစ်ပြီး အနှစ်မဲ့သည်။ ဤသို့သောသူတစ်ဦးသည် မည်သည့်အရာကို ယုံကြည်သနည်း။ ရုပ်ဝတ္ထုဝါဒဖြစ်သည်။ ၎င်းတို့ မြင်နိုင်သည့်အရာများကိုသာ ၎င်းတို့ ယုံကြည်သည်။ ၎င်းတို့၏ အမြင်တွင် ဒဏ္ဍာရီနှင့်သက်ဆိုင်သောအရာများ၊ မရေရာသောအရာများ၊ ၎င်းတို့၏ လက်နှင့် မထိနိုင်သော၊ မျက်လုံးဖြင့် မမြင်နိုင်သော၊ သို့မဟုတ် နားဖြင့်မကြားနိုင်သော ဝိညာဉ်ရေးရာနယ်ပယ်မှ မည်သည့်အရာမျှ မတည်ရှိပေ။ လူအချို့က “ဤသို့ဆိုလျှင် မမြင်နိုင်လောက်အောင် သေးငယ်သော သက်ရှိများကဲ့သို့ ၎င်းတို့မမြင်နိုင်သည့်အရာများ တည်ရှိမှုကို ၎င်းတို့ ယုံကြည်သလော” ဟု ပြောသည်။ ထိုအရာများကို ၎င်းတို့ လုံးဝ ယုံကြည်သည်။ ၎င်းတို့သည် သိပ္ပံ၊ အီလက်ထရွန်၊ အဏုဇီဝဗေဒနှင့် ဓါတုဗေဒတို့ကို လုံးဝ ယုံကြည်သည်။ မယုံကြည်သူများက ထိုအရာများသည် မည်သည့်အရာမဆိုထက်ပို၍ မှန်ကန်သည်ဟု ယုံကြည်ကြသည်။ ၎င်းတို့သည် ရုပ်ဝါဒီစစ်စစ်များဖြစ်သည်။ ငါတို့သည် ဤလူသုံးမျိုးကို ပိုင်းခြားစိစစ်ရန်အတွက် ဤအကြောင်းကို ပြောဆိုနေခြင်း ဖြစ်သည်။ စစ်မှန်သော ယုံကြည်သူများ၊ တစ်ဝက်တစ်ပျက်ယုံကြည်သူများ၊ ဘုရားသခင်တည်ရှိမှုကို လုံးဝ မယုံကြည်သော ရုပ်ဝါဒီများဖြစ်သည်။ လူအချို့က “အမှန်တကယ်ပင် ဘုရားရှိသလော။ သူသည် ဘယ်မှာနည်း။ မည်သည့်ပုံစံရှိသနည်း။ ဘုရားသည် တတိယကောင်းကင်ဘုံတွင်ရှိသည်ဟု ငါကြားရသည်။ ဤသို့ဆိုလျှင် တတိယကောင်းကင်ဘုံသည် မည်မျှမြင့်သနည်း။ မည်မျှဝေးသနည်း။ မည်မျှကြီးသနည်း။ လူတို့က ကောင်းကင်ဘုံရှိသည်၊ ယင်းသည် ရွှေရောင်အုတ်များနှင့် ကျောက်စိမ်းကြွေပြားများ ခင်းကျင်းထားသည်၊ နံရံများသည်လည်း ရွှေဖြစ်သည်ဟုလည်း ဆိုကြသည်။ ဤသို့သော အံ့ဩဖွယ်နေရာတစ်ခု မည်သို့ရှိနိုင်သနည်း။ အဓိပ္ပာယ်မရှိ။ ပညတ်တော်ခေတ်တွင် ဘုရားသခင်သည် သူရွေးချယ်ထားသောသူများကို သူ၏ ပညတ်တော်များချပေးပြီး ပညတ်တော်ကျောက်ပြားများက တည်ရှိနေသေးသည်ဟု ငါကြားရသည်။ ယင်းတို့အားလုံးမှာ ဒဏ္ဍာရီများ ဖြစ်ဖို့များသည်။ လူထုကို ထိန်းချုပ်ရန်အတွက် အုပ်ချုပ်သူလူတန်းစားက အသုံးပြုသည့် အရာတစ်ခု ဖြစ်သည်” ဟု ဆိုကြသည်။ ဤလူအုပ်စုသည် ဘုရားသခင်အပေါ် စစ်မှန်သော ယုံကြည်မှုရှိသလော။ (မရှိပါ။) ဘုရားသခင်အမှန်တကယ် တည်ရှိသည်ကိုဖြစ်စေ၊ ဘုရားသခင်သည် လူသားများကို ဖန်ဆင်းခဲ့ပြီး လက်ရှိအချိန်အထိ လူသားမျိုးနွယ်ကို ဦးဆောင်ခဲ့သည်ဆိုသည့်အချက်ကိုဖြစ်စေ ၎င်းတို့ မယုံကြည်ပေ။ ဤသို့ဆိုလျှင် ၎င်းတို့သည် အသင်းတော်တွင် အဘယ်ကြောင့်အစေခံနေသေးသနည်း။ (ဘုရားသခင်ကို အစေခံခြင်းသည် အလုပ်တစ်ခုဖြစ်ပြီး ထမင်းစားလက်မှတ်တစ်ခုဖြစ်သည်ဟု ၎င်းတို့ သဘောထားသောကြောင့် ဖြစ်ပါသည်။) မှန်သည်။ ၎င်းတို့သည် အလုပ်တစ်ခုနှင့် ထမင်းစားလက်မှတ်တစ်ခုအဖြစ် မြင်ကြသည်။ ဤသို့ဆိုလျှင် ပေါလုသည် မည်သည့်လူအမျိုးအစား ဖြစ်သနည်း။ (တတိယအမျိုးအစား ဖြစ်သည်။) ဤသည်မှာ သူ၏ သဘာဝအနှစ်သာရနှင့် ဆက်စပ်နေသည်။ ပေါလုသည် အနှစ်မရှိသော သဘောတရားများကို တောင်စဉ်ရေမရ ပြောဆိုလိုသည်။ အနှစ်မရှိသောအရာများ၊ မရေရာသောအရာများနှင့် စိတ်ကူးယဉ်ဖြစ်သော အရာများကို သူနှစ်သက်သည်။ လေးနက်ပြီး သဘောပေါက်ရန် ခက်သောအရာများ၊ ခိုင်လုံသောဝေါဟာရများဖြင့် ချမပြနိုင်သည့်အရာများကို သူနှစ်သက်သည်။ သူသည် အမှုအရာများကို အလွန်အကျွံတွေးလိုသည်။ သူသည် အမြင်စောင်းပြီး ခေါင်းမာသည်။ သူ့တွင် လွဲချော်နေသော နားလည်မှုတစ်ခုရှိသည်။ ဤသို့သောသူများသည် လူသားမဟုတ်။ ဤသည်မှာ သူဖြစ်ခဲ့သော လူအမျိုးအစားဖြစ်သည်။ ပေါလု၏ စိတ်သဘောထားနှင့် သဘာဝအနှစ်သာရအပြင် သူ၏ နှစ်သက်မှုများ၊ မျှော်လင့်ချက်များ၊ လိုက်စားမှုများနှင့် ရည်မှန်းချက်များကိုကြည့်လျှင် သူသည် အသင်းတော်တွင် အစေခံခဲ့ပြီး ထင်ရှားသောဆရာတစ်ဦး၏ ကျောင်းသားဖြစ်သော်လည်း သူသင်ယူခဲ့သော အသိပညာသည် သူ၏ကိုယ်ပိုင်ဆန္ဒများ၊ ရည်မှန်းချက်များနှင့် မာန်မာနကို ဖြည့်ဆည်းရန်၊ သူ့အတွက် လူ့အဖွဲ့အစည်း၌ ထမင်းစားလက်မှတ်၊ အဆင့်အတန်း၊ ရပ်တည်မှုရရှိစေရန်အတွက် အသုံးချပစ္စည်းတစ်ခုသာ ဖြစ်သည်။ ပေါလု၏ သဘာဝအနှစ်သာရနှင့် လိုက်စားမှုများကိုကြည့်လျှင် သူသည် ယေဟောဝါအပေါ်၌ ယုံကြည်ခြင်းမည်မျှရှိခဲ့သနည်း။ သူ၏ ယုံကြည်ခြင်းသည် ကတိတစ်ခုမဟုတ်ဘဲ အနှစ်မရှိသော စကားများသာ ဖြစ်သည်။ သူသည် မယုံကြည်သူတစ်ဦး၊ ဘုရားမဲ့တစ်ဦးနှင့် ရုပ်ဝါဒီတစ်ဦးဖြစ်သည်။ လူအချို့က “ပေါလုသည် မယုံကြည်သူဖြစ်လျှင် သူသည် အဘယ်ကြောင့် သခင်ယေရှုခရစ်တော်၏ တမန်တော်ဖြစ်ပြီး ကျေးဇူးတော်ခေတ် ဧဝံဂေလိတရားကို ဖြန့်ခဲ့သနည်း” ဟု မေးကြသည်။ ငါ့ကို ပြောလော့။ သူသည် ဤလမ်းကြောင်းကို မည်သို့လျှောက်နိုင်ခဲ့သနည်း။ မည်သည့်အရာက သူ့ကို လှုံ့ဆော်ခဲ့သနည်း။ ဤအခန်းကဏ္ဍအား သူ့ကို ယူစေခဲ့သော၊ ဤသို့သောလမ်းကြောင်းကို သူကဲ့သို့ မယုံကြည်သူတစ်ဦးအား လျှောက်နိုင်စေခဲ့ပြီး ပြောင်းလဲမှုတစ်ခုဖြစ်စေခဲ့သော အလှည့်အပြောင်းမှာ အဘယ်နည်း။ “ပြောင်းလဲမှု”အကြောင်းကို ငါပြောဆိုသောအခါတွင် မည်သည့်အရာကို ငါရည်ညွှန်းနေသနည်း။ ယင်းမှာ ပေါလုသည် ဒမာသက်မြို့သို့ သွားသည့်လမ်းတွင် ဒဏ်ခတ်ခြင်း ခံရသည့်အချိန်တွင်ဖြစ်သည်။ ယင်းသည် သူ့အသက်တာ၏ ပြောင်းလဲမှုဖြစ်သည်။ ပြောင်းလဲမှုနှစ်မျိုးကို သူတွေ့ကြုံခဲ့ရသည်။ တစ်ခုမှာ အစပိုင်းတွင် သူဖိနှိပ်နေခဲ့သော သခင်ယေရှုသည် ဒမာသက်မြို့သို့သွားသည့်လမ်း၌ သူ့ထံတွင် ပေါ်ထွန်းသောကြောင့် ဘုရားသခင်အား မယုံကြည်ခြင်းမှ ဘုရားသခင် အသေအချာပင် တည်ရှိသည်ဟု ယုံကြည်ခြင်းဆီသို့ ကူးပြောင်းသွားခြင်းဖြစ်သည်။ ပေါလုက “သခင်၊ ကိုယ်တော်သည် အဘယ်သူနည်း” ဟု အံ့အားသင့်စွာပြောခဲ့သည်။ အမှန်တကယ်တွင် စိတ်အတွင်းထဲတွင် ပေါလုသည် ဤသခင်နှင့် ဘုရားသခင်တည်ရှိသည်ကို မယုံကြည်ခဲ့သော်လည်း “သခင်၊ ကိုယ်တော်သည် အဘယ်သူနည်း” ဟု မမေးမြန်းဘဲ မနေနိုင်ပေ။ သခင်ယေရှုက ဘာပြောခဲ့သနည်း။ (“ငါကား သင် ညှဉ်းဆဲသော ယေရှုဖြစ်သတည်း။” (တမန်တော်ဝတ္ထု ၉:၅)) သခင်ယေရှုက ဤသို့ပြောသည့်အခိုက်အတန့်တွင် ပေါလုသည် အချက်တစ်ချက်ကို လက်ခံယုံကြည်ခဲ့သည်။ သူ ယခင်က တစ်ခါမျှ မမြင်ခဲ့ဖူးသည့်၊ စိတ်ကူး၍ မရနိုင်သည့်၊ သူစိတ်ကူးထင်မြင်နိုင်သည်ထက်ပို၍ တန်ခိုးကြီးသည့် သခင်တစ်ပါး ပေါ်ထွန်းခဲ့သည်။ သခင်သည် သူစိတ်ကူးကြည့်နိုင်သည်ထက် ပို၍ တန်ခိုးကြီးသည်ဟု သူမည်သို့ လက်ခံယုံကြည်ခဲ့သနည်း။ အဘယ်ကြောင့်ဆိုသော် ပေါလုက လုံးဝ မျှော်လင့်မထားသည့်အချိန်တွင် ဘုရားသခင်ဖြစ်သည်ဟု သူလုံးဝ မယုံကြည်ခဲ့သည့် ယေရှုသည် သူ၏ရှေ့တည့်တည့်တွင် ပေါ်ထွက်လာသောကြောင့် ဖြစ်သည်။ သခင်ယေရှုသည် မည်မျှ တန်ခိုးကြီးသနည်း။ ပေါလုသည် သူ၏မျက်လုံးများက သခင်ယေရှု၏ အလင်းကြောင့် မျက်လုံးကန်းသွားသောအခါတွင် သခင်ယေရှု၏ တန်ခိုးပမာဏကို လက်ခံယုံကြည်သွားခဲ့သည်။ ဤသို့ဆိုလျှင် သခင်ယေရှုသည် ဘုရားဖြစ်သည်ဟု သူလက်ခံယုံကြည်နိုင်သလော။ (မယုံကြည်နိုင်ပါ။) အဘယ်ကြောင့် မယုံကြည်နိုင်သနည်း။ (ပေါလုသည် ဘုရားသခင်တည်ရှိသည်ဟု အစကတည်းက မယုံကြည်ခဲ့သောကြောင့် ဖြစ်သည်။) မှန်သည်။ သူသည် ဘုရားသခင်တည်ရှိခြင်းကို လုံးဝ မယုံကြည်ခဲ့သောကြောင့် ဖြစ်သည်။ ယခုအချိန်တွင် သင်တို့အားလုံး၏ စိတ်နှလုံးတွင် ယုံကြည်ခြင်းနှင့် အခြေခံအုတ်မြစ်တစ်ခုရှိသည်။ ထို့ကြောင့် ဘုရားသခင်က သင့်ထံတွင် ပေါ်ထွန်းလျှင်၊ သူ၏အသံ၊ သို့မဟုတ် သူ၏နောက်ကျောသာဖြစ်လျှင်ပင်၊ သူသည် သင့်ကို စကားပြောလျှင်၊ သို့မဟုတ် သင်၏အမည်ကို ခေါ်လျှင် သင်သည် “ဤသည်မှာ ငါယုံကြည်သည့် ဘုရားဖြစ်သည်။ ငါသည် သူ့ကို မြင်တွေ့ခဲ့ပြီး ကြားခဲ့ပြီ။ ဘုရားသခင်က ငါ့ထံသို့ ချဉ်းကပ်ခဲ့ပြီ” ဟူသည့် အချက်ကို သင် လက်ခံယုံကြည်လိမ့်မည်။ သင့်စိတ်နှလုံးတွင် ယုံကြည်ခြင်းရှိသောကြောင့်၊ ဤအခိုက်အတန့်ကို သင်အိပ်မက်မက်ခဲ့သောကြောင့်၊ သင်သည် မကြောက်ရွံ့သောကြောင့် လက်ခံယုံကြည်လိမ့်မည်။ သို့သော် ဤသည်မှာ ပေါလုထင်မြင်ခဲ့သည့်အရာလော။ (မဟုတ်ပါ။) သူ၏စိတ်နှလုံးတွင် မည်သည့်အခါမျှ ယုံကြည်ခြင်းမရှိခဲ့။ သူ၏ ပထမဆုံးအတွေးမှာ အဘယ်နည်း။ (ကြောက်ရွံ့မှုဖြစ်သည်။) ဤမျက်မြင်ထင်ရှားဖြစ်တည်နေသောအရာသည် သူ့ကို ရိုက်ချပြီး သတ်နိုင်စွမ်းရှိသောကြောင့် သူကြောက်ရွံ့ခဲ့သည်။ သူမမြင်နိုင်သည့် ဤအရာက သူ့အား ငရဲထက်ပို၍ ကြောက်ရွံ့ထိတ်လန့်စေခဲ့သည်။ သူသည် စိတ်လွတ်သွားသည်အထိ ကြောက်ရွံ့ခဲ့သည်။ သူ၏စိတ်နှလုံးသည် ဘုရားသခင်အပေါ် ယုံကြည်ခြင်းလုံးဝမရှိ။ သူ့တွင် ဘုရားသခင်နှင့်ပတ်သက်၍ အယူအဆမရှိဟု ဆိုနိုင်သည်။ ထို့ကြောင့် သခင်ယေရှုက သူ၏အမှုကို ပြုသောအခါ နိမိတ်လက္ခဏာများနှင့် အံ့ဖွယ်အမှုများကို ပြခြင်းဖြစ်စေ၊ တရားဒေသနာများ ဟောကြားခြင်းဖြစ်စေ၊ လူမည်မျှက သူ့နောက်လိုက်သည်ဖြစ်စေ၊ မည်မျှ အထင်ကြီးလောက်ဖွယ်ဖြစ်စေ၊ မြင်ကွင်းက မည်မျှကြီးကျယ်သည်ဖြစ်စေ ပေါလု၏ စိတ်ထဲတွင် သခင်ယေရှုသည် သာမန်လူတစ်ဦးထက် မပိုပေ။ သူသည် သခင်ယေရှုကို အထင်သေးပြီး လေးစားမှုမရှိပေ။ သို့သော် ယခုတွင် သူအထင်သေးခဲ့သည့် သာမန်လူသားသည် သူ့ရှေ့တည့်တည့်တွင် ရပ်နေသည်။ သာမန်လူတစ်ယောက်၏ ကိုယ်ခန္ဓာမဟုတ်တော့ပေ။ ပြီးလျှင် အသံတစ်ခုသာမဟုတ်ဘဲ အလင်းဖြာကျနေသည်။ သူ့အတွက် ယင်းသည် ကမ္ဘာကုန်သည့်တိုင်အောင် မေ့ပျောက်နိုင်မည်မဟုတ်သည့် အခိုက်အတန့်ဖြစ်သည်။ အလင်းက မျက်စိကို မမြင်နိုင်ဖြစ်စေသည်။ ဘုရားသခင်က ပေါလုကို မည်သို့ရိုက်ချခဲ့သနည်း။ ဘုရားသခင်သည် ပေါလုကို ချဉ်းကပ်သောအခါ ပေါလုသည် ရုတ်ချည်း မျက်လုံးကန်းကာ မြေပေါ်သို့ ကျသွားသည်။ မည်သည့်အရာ ဖြစ်နေသနည်း။ သူသည် လိုလိုလားလားဖြင့်၊ သူ၏ ကိုယ်ပိုင်သဘောဆန္ဒဖြင့် ကျသလော၊ သို့မဟုတ် သူသည် ပြင်ဆင်ထားပြီး ဖြစ်သလော။ (မဟုတ်ပါ။ သူသည် မခံနိုင်ခြင်းသာ ဖြစ်သည်။) လူ၏ ကိုယ်ခန္ဓာသည် အသွေးအသားသက်သက် ဖြစ်သည်။ ဤအရာကို မခံနိုင်ပေ။ ဘုရားသခင်က သင့်ထံသို့ အမှန်တကယ် ချဉ်းကပ်သောအခါ သခင်ယေရှုတွင် သင်မြင်ခဲ့ရသည့် သာမန်ရုပ်ခန္ဓာ ဖြစ်မည်မဟုတ်။ အလွန်နှစ်လိုဖွယ်ဖြစ်ပြီး ဖော်ရွေ‌သော၊ အလွန်နှိမ့်ချပြီး သာမန်ဖြစ်‌သော၊ အသွေးအသားနှင့် တည်ဆောက်ထားသော၊ သင့်အတွက် ထူးခြားမှုမရှိသောသူတစ်ဦး၊ သင် များစွာအာရုံစိုက်မည် မဟုတ်သည့်သူတစ်ဦး ဖြစ်မည်မဟုတ်။ ဘုရားသခင်က သင့်ထံသို့ အမှန်တကယ် ချဉ်းကပ်သောအခါတွင် သူက သင့်ကို ရိုက်မချလျှင်ပင် သင်က ခံနိုင်မည်မဟုတ်ပေ။ ပေါလု၏ စိတ်နှလုံးအတွင်းတွင် သူခံစားရသည့် ပထမဆုံးအရာမှာ “ငါဖိနှိပ်ပြီး အထင်သေးလေ့ရှိသည့် သခင်ယေရှု၏ ချဉ်းကပ်ခြင်းကို ငါခံရသည်။ ဤအလင်းသည် အလွန်တန်ခိုးကြီးသည်” ဟူ၍ ဖြစ်သည်။ ဘုရားသခင်က သူ့အား ဦးညွှတ်ရန် ပြောသလော။ သူက “သင်ဦးညွှတ်သင့်သည်” ဟု ပြောသလော။ (မပြောပါ။) ဤသို့ဆိုလျှင် ပေါလုသည် အဘယ်ကြောင့် မြေကြီးကို မျက်နှာအပ်ထားသနည်း။ (ကြောက်ရွံ့သောကြောင့် ဖြစ်သည်။) မဟုတ်ပေ။ လူသားမျိုးနွယ်ကို ဘုရားသခင်က ဖန်ဆင်းခဲ့သည်။ ပြီးလျှင် ၎င်းတို့သည် အလွန်သေးငယ်ပြီး အားနည်းသောကြောင့် ဘုရားသခင်၏ အလင်းက ၎င်းတို့၏ အသွေးအသားကို ထိသောအခါ ၎င်းတို့သည် မြေပေါ်သို့ မကျဘဲ မနေနိုင်ပေ။ ဘုရားသခင်သည် ကြီးမားလွန်းပြီး အားကြီးလွန်းသည်။ သူသည် ၎င်းတို့ ကိုင်တွယ်နိုင်သည့် အစွမ်းအစ၊ သတ္တိနှင့် ယှဉ်လျှင် အားကြီးလွန်းသည်။ ပေါလုက သခင်ယေရှုကို ဘုရားအဖြစ်၊ သို့မဟုတ် သခင်အဖြစ် အသိအမှတ်မပြုခဲ့ပေ။ ထို့ကြောင့် သူသည် သူ့သဘောအလျောက် အဘယ်ကြောင့် ဦးညွှတ်မည်နည်း။ သူသည် ပြိုလဲပြီး သူ့မျက်နှာဖြင့် ကျသွားသည်။ သူသည် လုံးလုံးပင် မသန်မစွမ်းဖြစ်ကာ တုံ့ဆိုင်းသွားသည်။ သူ၏ နဂိုက မာန၊ မာနထောင်လွှားမှု၊ ဆောင့်ကြွားကြွားဖြစ်မှု၊ မိမိကိုယ်ကို မှန်သည်ဟု ယူမှတ်မှု၊ ခမ်းကြီးနားကြီးနိုင်မှုတို့သည် ရုတ်ချည်းပျောက်ကွယ်သွားသည်။ ဘုရားသခင်သည် သူ၏ တကယ့် ဇာတိအဖြစ်တော်အနေဖြင့်ပင် ပေါလုထံ မပေါ်ထွန်းခဲ့ပေ။ သူ့အပေါ် ထွန်းလင်းသည့် သူ၏အလင်းသာဖြစ်ပြီး ပေါလုက ယင်းကို မြင်သောအခါ ဤသည်မှာ ရလဒ်ဖြစ်သည်။ ဤသည်မှာ သူ့အပေါ်တွင် သက်ရောက်မှုမည်မျှ ရှိပုံဖြစ်သည်။ ယင်းသည် ပေါလု၏ ပြောင်းလဲမှုဖြစ်သည်။ ဤပြောင်းလဲမှုနောက်တွင် တစ်မူထူးခြားသော အခြေအနေတစ်ခုမရှိလျှင်၊ သို့မဟုတ် အထူးဖြစ်ရပ်တစ်ခု မဟုတ်လျှင် လူ့သဘာဝနှင့် အသိစိတ်တစ်ခုရှိသော၊ အပြုသဘောဆောင်သောအရာများကို လိုက်စားပြီး သမ္မာတရားကို လိုက်စားသော သာမန်လူတစ်ယောက်အတွက် ယင်းသည် ကောင်းသောအရာဖြစ်လိမ့်မည်။ အဘယ်ကြောင့်ဆိုသော် လူတစ်ယောက်က ဘုရားသခင်ကို မြင်သောအခါ သူ့တစ်ဘဝလုံး၏ လိုက်စားမှုအပေါ် လွှမ်းမိုးမှုရှိသောကြောင့် ဖြစ်သည်။ ကျမ်းစာတွင် မှတ်တမ်းတင်ထားသည့်အရာအရ အကဲဖြတ်လျှင် ရာစုနှစ်များတစ်လျှောက်တွင် လူတစ်ယောက်အနေဖြင့် ဘုရားသခင် စကားပြောသည်ကို ကြားသည်မှာ ရှားပါးသည်။ ယောဘသည် ဘုရားသခင်က သူ့ကို စမ်းသပ်ပြီးနောက် လေပွေထဲတွင် ဘုရားသခင်က သူ့အားစကားပြောသည်ကို ကြားခဲ့ရသည်။ ယောဘသည် ဘုရားသခင်၏ အစီအစဉ်များကို ကျိုးနွံနာခံရန်၊ ဘုရားသခင်၏ အချုပ်အခြာအာဏာကို နားလည်ရန် အားထုတ်လျက် သူ၏တစ်ဘဝလုံးကို ကုန်ဆုံးခဲ့သည်။ သို့သော် ယောဘက နှစ် ၇၀ မတိုင်မီအထိ ဘုရားသခင်ကို လုံးဝ မမြင်ခဲ့ပေ။ ဘုရားသခင်၏ အချုပ်အခြာအာဏာကိုသာ သူတွေ့ကြုံခံစားခဲ့ရသည်။ သို့တိုင်အောင် ယောဘတွင် ယုံကြည်ခြင်းရှိခဲ့သည်။ ဘုရားသခင်က သူ့အားစကားပြောသည်ကို သူ၏ နားနှင့်ဆတ်ဆတ် ကြားသောအခါတွင် ယင်းသည် သူ့ယုံကြည်ခြင်းတွင် ကြီးမားသော ပြောင်းလဲမှုတစ်ခု မဟုတ်လော။ (ဟုတ်ပါသည်။) ဤပြောင်းလဲမှုသည် မြင့်တက်မှုတစ်ခုဖြစ်သည်။ သူ၏ ယုံကြည်ခြင်းက ပို၍ပင်တိုးတက်လာသည့် အချိန်ဖြစ်သည်။ သူယုံကြည်ပြီး ကျိုးနွံနာခံခဲ့သော ဘုရားသခင်က လူတို့အပေါ် လုပ်ဆောင်ခဲ့သည့် အမှုအားလုံးသည် မှန်ကန်ပြီး ကောင်းမွန်သည်ကိုလည်းကောင်း၊ လူတို့သည် သူ့အပေါ် ကျိုးနွံနာခံသင့်သည်ကိုလည်းကောင်း သူ့အတွက် ပို၍စွဲမြဲယုံကြည်သွားစေခဲ့သည်။ ယင်းမှာ တဖြည်းဖြည်းချင်းဖြင့် သံသယရှိသော ယုံကြည်ခြင်းမှ သံသယကင်းသော စစ်မှန်သည့် ယုံကြည်ခြင်းသို့ ရွှေ့ပြောင်းသည့် သာမန်လူက ကြုံတွေ့ရသည့် သေးငယ်သော ပြောင်းလဲမှုတစ်ခုမဟုတ်ပေ။ ထိုထက် ယင်းသည် မြှင့်တင်မှုတစ်ခုဖြစ်သည်။ ယင်းမှတစ်ဆင့် သူ၏ ယုံကြည်ခြင်းသည် ပို၍မြင့်သော အဆင့်တစ်ခုသို့ ရောက်ရှိခဲ့သည်။ ပေါလုနှင့်ပတ်သက်လျှင် သူ့အားရိုက်ချသည့် ပုံစံဖြင့် ဘုရားသခင်၏ ပေါ်ထွန်းမှုသည် မည်သည့်ပြောင်းလဲမှုကို ဖြစ်ပေါ်စေသင့်သနည်း။ အသေအချာပင် မြှင့်တင်ခြင်းမဟုတ်ပေ။ ယင်းမတိုင်မီက ဘုရားသခင်ကို သူလုံးဝ မယုံကြည်ခဲ့သောကြောင့် ဖြစ်သည်။ ထို့ကြောင့် ယင်းကို မြှင့်တင်ခြင်းဟု မခေါ်နိုင်ပေ။ ဤသို့ဆိုလျှင် ယင်းသည် သူ့အပေါ်တွင် မည်သည့်သက်ရောက်မှုရှိခဲ့သနည်း။ ဤသည်မှာ သူ၏လိုက်စားမှုများနှင့် ဆက်စပ်နေပြန်သည်။ ငါ့ကို ပြောလော့။ (ပေါလုသည် သူ၏အသက်ကို ထိန်းသိမ်းရန်အတွက် သူ၏အပြစ်များကို ပြေစေရန် ဧဝံဂေလိ ဝေမျှခြင်းအားဖြင့် အလုပ်လုပ်ပေးလိုခဲ့သည်။) အတိအကျပင် မှန်သည်။ သူသည်လည်း သေခြင်းကို ကြောက်ရွံ့ပြီး အလွန်ပင် စိတ်မချရပေ။ သူဖိနှိပ်ခဲ့သည့် ယေရှုသည် အမှန်တကယ်၌ ဘုရားဖြစ်သည်ကို သူတွေ့ရှိသွားသောအခါ ကြောက်ပြီး သတိလက်လွတ်ဖြစ်ကာ “ငါ ဘာလုပ်သင့်သနည်း။ ငါလုပ်နိုင်သမျှမှာ သခင့်အမိန့်များကို နားထောင်ဖို့ဖြစ်သည်။ ဤသို့မဟုတ်လျှင် ငါသေလိမ့်မည်” ဟူ၍ တွေးသည်။ ထိုအချိန်မှစ၍ သူသည် ဘုရားသခင်၏ တာဝန်ပေးစေခိုင်းချက်ကို လက်ခံခဲ့ပြီး သူ့အပြစ်များကို ဖြေရန်အတွက် ဧဝံဂေလိ ဖြန့်ဝေခြင်းအားဖြင့် စတင်အလုပ်လုပ်ပေးခဲ့သည်။ သူက “ငါသည် ဧဝံဂေလိ ဖြန့်ဝေခြင်း၌ အမှန်တကယ် အောင်မြင်ပြီး သခင်ယေရှုက ကျေနပ်သည်ဆိုလျှင် သရဖူနှင့် ဆုလာဘ်ပင် ရကောင်းရနိုင်သည်” ဟု တွေးခဲ့သည်။ ယင်းတို့သည် သူ့စိတ်နှလုံးအတွင်းထဲရှိ တွက်ချက်မှုများ ဖြစ်သည်။ သူသည် ကောင်းချီးများရရှိရန် ပိုမိုကောင်းမွန်သော အခွင့်အရေးများကို နောက်ဆုံး၌ တွေ့ရှိပြီးဖြစ်သည်ဟု တွေးခဲ့သည်။ ပေါလုသည် သူ၏အပြစ်များကို ဖြေပြီး သူ၏အသက်ကို ကယ်တင်ရန်အတွက် သခင်၏ တာဝန်ပေးစေခိုင်းချက်ကို လက်ခံခဲ့သည်။ ဤသည်မှာ သခင့်ကို သူယုံကြည်ပြီး လက်ခံခြင်း နောက်ကွယ်ရှိ ရည်ရွယ်ချက်နှင့် ပန်းတိုင်ဖြစ်သည်။ ဒမာသက်မြို့သို့သွားရာလမ်းတွင် သခင်ယေရှုကို သူတွေ့ပြီး ရိုက်ချခံရကတည်းက သူသည် သူ၏လိုက်စားမှုများနှင့် ဘုရားသခင်အပေါ် ယုံကြည်ခြင်းအသက်တာအတွက် အသစ်စတင်ခြင်းကို အမှတ်အသားဖြစ်စေခဲ့သည့် ပြောင်းလဲမှုတစ်ခုကို သူပြုလုပ်ခဲ့သည်။ ဤအသစ်သော စတင်ခြင်းသည် အပြုသဘောဆောင်သလော၊ သို့မဟုတ် အပျက်သဘောဆောင်သလော။ (အပျက်သဘောဆောင်ခဲ့သည်။) ဘုရားသခင်၏ ဖြောင့်မတ်ခြင်းကို သူ မသိမြင်ခဲ့ပေ။ ပြီးလျှင် သူသည် ဘုရားသခင်၏ ဘုန်းအာနုဘော်နှင့် ရိုက်ချခံရခြင်းကို ကြောက်ရွံ့ရုံဖြင့် ပို၍ပင် လှည့်စားတတ်သော၊ ပြောမထွက်နိုင်အောင် ဆိုးရွားသော၊ လက်သီးပုန်းထိုးသော အပေးအယူနည်းလမ်းတစ်ခုကို အသုံးပြုလျက် သခင်ယေရှု၏ တာဝန်ပေးစေခိုင်းချက်ကို လက်ခံခဲ့သည်။ ဤသည်မှာ ပို၍ပင် ရွံရှာဖွယ်ဖြစ်သည်။ သို့ရာတွင် ယင်းမှာ ယနေ့ ငါ၏ မိတ်သဟာယ၏ ဆိုလိုရင်းမဟုတ်ပေ။ ဘုရားသခင်၏ ကြီးမြတ်သောအလင်းကို ကြုံတွေ့ပြီးနောက် ပေါလု၏ ပြောင်းလဲမှုနှင့် သူ့ကိုယ်သူ ပေါ်လွင်စေခဲ့သည့် အမျိုးမျိုးသော နည်းလမ်းများမှနေ၍ ပေါလုသည် မည်သည့်လမ်းကြောင်းပေါ်တွင် ရှိသည်ကိုလည်းကောင်း၊ သူ၏သဘာဝအနှစ်သာရက သူမည်သည့်လူစားမျိုး ဖြစ်သည်ဆိုသည်ကို ပြသခဲ့သည်ကိုလည်းကောင်း ငါတို့ ရှင်းလင်းစွာ မြင်နိုင်သည်။ ဤအရာများသည် လုံးဝ ရှင်းလင်းသည်။

ပေါလုသည် ရိုက်ချခြင်းခံရပြီးကတည်းက သခင်ယေရှုခရစ်တော် ရှိခဲ့သည်ဟုလည်းကောင်း၊ သခင်ယေရှုခရစ်တော်သည် ဘုရားသခင် ဖြစ်သည်ဟုလည်းကောင်း ယုံကြည်ခဲ့သည်။ သူယုံကြည်ခဲ့သော ဘုရားသခင်သည် ကောင်းကင်ဘုံမှ ဘုရားသခင်အဖြစ်မှ သခင်ယေရှုခရစ်တော်အဖြစ်သို့ ရုတ်ချည်းပြောင်းသွားခဲ့သည်။ ကမ္ဘာမြေပေါ်ရှိ ဘုရားသခင်အဖြစ်သို့ ပြောင်းသွားခဲ့သည်။ ထိုအချိန်အခိုက်အတန့်မှစ၍ သူသည် သခင်ယေရှု၏ တာဝန်ပေးစေခိုင်းချက်ကို မငြင်းဆန်နိုင်ခဲ့ဘဲ လူ့ဇာတိခံဘုရားသခင်ဖြစ်သည့် သခင်ယေရှုအတွက် စတင်၍ မလျှော့တမ်းအလုပ်လုပ်ပေးခဲ့သည်။ သူအလုပ်လုပ်ပေးရခြင်း၏ ပန်းတိုင်မှာ တစ်စိတ်တစ်ပိုင်းအနေဖြင့် သူ၏အပြစ်များကို လွတ်ငြိမ်းခွင့်ရရန်အတွက်ဖြစ်သည်မှာ မှန်၏။ သို့သော် တစ်စိတ်တစ်ပိုင်းတွင် ကောင်းချီးခံစားလိုသည့် သူ၏လိုအင်ဆန္ဒကို ဖြည့်ဆည်းရန်၊ သူအလိုရှိခဲ့သည့် ခရီးပန်းတိုင်ကို ရရှိရန်လည်း ဖြစ်သည်။ ပေါလုက “ဘုရားသခင်၏ အလိုတော်အားဖြင့်” ဟု ဆိုသောအခါ “ဘုရားသခင်” ဟူသည်မှာ ယေဟောဝါကို ရည်ညွှန်းသလော၊ သို့မဟုတ် ယေရှုကို ရည်ညွှန်းသလော။ သူသည် အနည်းငယ်ရှုပ်ထွေးပြီး “ငါသည် ယေဟောဝါကို ယုံကြည်သည်။ ဤသို့ဆိုလျှင် အဘယ်ကြောင့် ယေရှု၏ ရိုက်ချခြင်းကို ငါခံရသနည်း။ ယေရှုက ငါ့ကို ရိုက်ချသည့်အချိန်တွင် ယေဟောဝါက သူ့ကို အဘယ်ကြောင့် မတားခဲ့သနည်း။ သူတို့ထဲတွင် အတိအကျ မည်သူက ဘုရားဖြစ်သနည်း” ဟု တွေးခဲ့သည်။ သူ အဖြေမရှာနိုင်ခဲ့ပေ။ မည်သို့ပင်ဖြစ်စေ သူသည် သခင်ယေရှုကို သူ၏ဘုရားအဖြစ် လုံးဝ မြင်မည်မဟုတ်ပေ။ သူသည် သခင်ယေရှုကို နှုတ်ဖြင့် အသိအမှတ်ပြုခဲ့လျှင်ပင် သူ၏ စိတ်နှလုံးတွင် သံသယရှိနေဆဲ ဖြစ်သည်။ အချိန်ကြာလာသည်နှင့်အမျှ သူသည် တဖြည်းဖြည်းချင်းဖြင့် “ယေဟောဝါသည်သာ ဘုရားသခင်ဖြစ်သည်” ဟူသောယုံကြည်ခြင်းဆီသို့ ပြန်လည်ရောက်ရှိသွားသည်။ ထို့ကြောင့် ထို့နောက်တွင် ပေါလု၏ စာများအားလုံး၌ “ဘုရားသခင်၏ အလိုတော်အားဖြင့်” ဟု သူရေးသောအခါတွင် “ဘုရားသခင်” ဟူသည်မှာ အဓိကအားဖြင့် ယေဟောဝါဘုရားသခင်ကို ရည်ညွှန်းခြင်းဖြစ်ဖို့ များသည်။ ပေါလုသည် သခင်ယေရှုက ယေဟောဝါဖြစ်သည်ဟု လုံးဝ ရှင်းလင်းစွာ မဖော်ပြခဲ့သောကြောင့်လည်းကောင်း၊ သခင်ယေရှုကို ဘုရားသခင်၏ သားတော်အဖြစ် အစဉ်မြင်ခဲ့သောကြောင့်လည်းကောင်း၊ သခင်ယေရှုကို သားတော်အဖြစ် ရည်ညွှန်းခဲ့သောကြောင့်လည်းကောင်း၊ “သားတော်နှင့် ခမည်းတော်သည် တစ်လုံးတစ်ဝတည်းဖြစ်သည်” ဟူသကဲ့သို့သော အရာတစ်ခုခုကို လုံးဝမပြောခဲ့သောကြောင့်လည်းကောင်း ယင်းမှာ ပေါလုသည် သခင်ယေရှုကို တစ်ပါးတည်းသော စစ်မှန်သောဘုရားသခင်အဖြစ် လုံးဝ အသိအမှတ်မပြုခဲ့သည်ကို သက်သေပြသည်။ သူသည် သံသယရှိပြီး မယုံတစ်ဝက်၊ ယုံတစ်ဝက်ဖြစ်ခဲ့သည်။ ဘုရားသခင်နှင့်ပတ်သက်၍ ပေါလုတွင်ရှိသော ဤအမြင်နှင့် သူ၏ လိုက်စားပုံနည်းလမ်းကို ကြည့်လျှင် သူသည် သမ္မာတရားကို လိုက်စားခဲ့သောသူတစ်ဦး မဟုတ်ပေ။ သူသည် လူ့ဇာတိခံယူခြင်း၏ နက်နဲမှုကို လုံးဝ နားမလည်ခဲ့ပေ။ ပြီးလျှင် သခင်ယေရှုကို တစ်ပါးတည်းသော စစ်မှန်သောဘုရားသခင်အဖြစ် မည်သည့်အခါမျှ အသိအမှတ်မပြုခဲ့ပေ။ ဤအရာမှနေ၍ ပေါလုသည် တန်ခိုးအာဏာကို ကိုးကွယ်ပြီး လှည့်စားတတ်သည့်အပြင် ကောက်ကျစ်သူတစ်ဦးဖြစ်သည်ဟု ပြောရန် မခက်ပေ။ ပေါလုက ကောက်ကျစ်ဆိုးယုတ်မှု၊ တန်ခိုးအာဏာ၊ အဆင့်အတန်းတို့ကို ကိုးကွယ်သည် ဆိုသည့်အချက်က သူ၏ ယုံကြည်ခြင်းမှာ မည်သည့်အရာဖြစ်ကြောင်း ငါတို့အား ပြသနည်း။ သူ့တွင် စစ်မှန်သော ယုံကြည်ခြင်း ရှိခဲ့သလော။ (မရှိခဲ့ပါ။) သူ့တွင် စစ်မှန်သော ယုံကြည်ခြင်း မရှိခဲ့သောကြောင့် သူ့စိတ်နှလုံးတွင် သူအဓိပ္ပာယ်ဖွင့်ဆိုခဲ့သော ဘုရားသည် အမှန်တကယ် တည်ရှိသလော။ (မရှိပါ။) ဤသို့ဆိုလျှင် သူသည် အဘယ်ကြောင့် သခင်ယေရှုခရစ်တော်အတွက် ခရီးလှည့်လည်သွားလာနေသေးသနည်း၊ သူ့ကိုယ်သူ အသုံးခံပြီး အမှုပြုနေသေးသနည်း။ (သူသည် ကောင်းချီးရရန် သူ၏ ရည်ရွယ်ချက်က ထိန်းချုပ်ခြင်းကို ခံခဲ့ရသည်။) (သူသည် အပြစ်ဒဏ်ခံရခြင်းကို ကြောက်ရွံ့ခဲ့သည်။) ဤအချက်သို့ ငါတို့ တစ်ဖန်ပြန်လည်ရောက်ရှိလာပြီ ဖြစ်သည်။ အဘယ်ကြောင့်ဆိုသော် သူသည် အပြစ်ဒဏ်ခံရခြင်းကို ကြောက်ရွံ့သောကြောင့် ဖြစ်သည်။ ပြီးလျှင် သူမဖယ်ရှားနိုင်သည့် ဆူးတစ်ချောင်းက သူ၏ဇာတိပကတိတွင် ရှိနေသောကြောင့်ဖြစ်သည်။ ထို့ကြောင့် သူ၏ဇာတိပကတိတွင်ရှိသော ဆူးက သူခံနိုင်သည်ထက်ပို၍ မနာကျင်စေရန် အစဉ်လှည့်လည်ခရီးသွားလာပြီး အမှုပြုခဲ့သည်။ သူ၏ ဤသရုပ်သကန်များမှ တစ်ဆင့် ဒမာသက်မြို့သို့ သွားရာလမ်းပေါ်၌ ဖြစ်ပျက်ခဲ့သည့်အရာအပေါ် သူ၏ တုံ့ပြန်မှုမှတစ်ဆင့်၊ ဒမာသက်မြို့သို့ သွားရာလမ်းပေါ်၌ ရိုက်ချခံရသည့် ထိုဖြစ်ရပ်ပြီးနောက် သူ့အပေါ်ဖြစ်စေခဲ့သည့် သက်ရောက်မှုမှတစ်ဆင့် သူ့စိတ်နှလုံး၌ ယုံကြည်ခြင်းမရှိခဲ့သည်ကို ငါတို့ မြင်နိုင်သည်။ သူသည် မယုံကြည်သူဖြစ်ပြီး ဘုရားမဲ့တစ်ဦးဖြစ်သည်ဟု အနည်းနှင့်အများ သေချာနိုင်သည်။ သူ၏ ရှုထောင့်မှာ “မည်သူက တန်ခိုးအာဏာရှိသည်ဖြစ်စေ သူ့အပေါ်တွင် ငါယုံကြည်မည်။ မည်သူက တန်ခိုးအာဏာရှိပြီး ငါ့ကို နှိပ်ကွပ်နိုင်ပါစေ ထိုသူအတွက် ငါ တောက်တိုမည်ရလုပ်ဆောင်ပြီး အစွမ်းကုန်လုပ်ဆောင်မည်။ ငါ့အား ခရီးပန်းတိုင်၊ သရဖူကို ပေးနိုင်ပြီး ကောင်းချီးခံစားရရန် ငါ၏ လိုအင်ဆန္ဒကို ဖြည့်ဆည်းနိုင်သည့် မည်သူမဆိုဖြစ်စေ ထိုသူသည် ငါလိုက်လျှောက်မည့်သူဖြစ်သည်။ ထိုသူ့နောက်သို့ ငါ အဆုံးတိုင်အောင် လိုက်လျှောက်မည်” ဟူ၍ ဖြစ်ခဲ့သည်။ သူ့စိတ်နှလုံးတွင် မည်သူက ဘုရားဖြစ်သနည်း။ သူ့ထက်ပို၍ တန်ခိုးအာဏာရှိပြီး သူ့အား နှိပ်ကွပ်နိုင်သရွေ့ မည်သူမဆို သူ၏ ဘုရားဖြစ်နိုင်သည်။ ဤသည်မှာ ပေါလု၏ သဘာဝအနှစ်သာရ မဟုတ်လော။ (ဟုတ်ပါသည်။) ဤသို့ဆိုလျှင် ဒမာသက်မြို့သို့သွားရာလမ်းပေါ်တွင် သူ့အား ရိုက်ချနိုင်စွမ်းရှိသော သူ နောက်ဆုံးတွင် ယုံကြည်ခဲ့သော မျက်မြင်ထင်ရှား ဖြစ်တည်နေသောအရာမှာ မည်သူဖြစ်သနည်း။ (သခင်ယေရှု ခရစ်တော်ဖြစ်သည်။) “သခင်ယေရှုခရစ်တော်” ဆိုသည်မှာ သူအသုံးပြုခဲ့သည့် အမည်ဖြစ်သည်။ သို့သော် သူအမှန်တကယ် ယုံကြည်ခဲ့သည့်မျက်မြင်ထင်ရှားဖြစ်တည်နေသောအရာမှာ သူ့စိတ်နှလုံးထဲရှိ ဘုရား ဖြစ်သည်။ သူ၏ ဘုရားက မည်သည့်နေရာတွင်ရှိသနည်း။ သင်က သူ့အား “သင်၏ ဘုရားက အဘယ်မှာရှိသနည်း။ ကောင်းကင်ဘုံတွင်ရှိသလော။ သူသည် ဖန်ဆင်းခံ အရာများအားလုံးကြားတွင် ရှိသလော။ သူသည် လူသားမျိုးနွယ်အားလုံးအပေါ် အချုပ်အခြာအာဏာရှိသောသူဖြစ်သလော” ဟု မေးခဲ့လျှင် သူက “မဟုတ်ပါ။ ငါ၏ ဘုရားသည် ဒမာသက်မြို့သို့သွားရာလမ်းပေါ်တွင် ဖြစ်သည်” ဟု ဆိုလိမ့်မည်။ ဤသည်မှာ အမှန်တကယ် သူ၏ ဘုရားဖြစ်သူ ဖြစ်သည်။ ပေါလုက သခင်ယေရှုခရစ်တော်ကို ဖိနှိပ်ခြင်းမှနေ၍ သခင်ယေရှုခရစ်တော်အတွက် အလုပ်လုပ်ခြင်း၊ သူ့ကိုယ်သူ အသုံးခံခြင်း၊ သူ့အသက်ကိုပင် စတေးခြင်းအဖြစ်သို့ ကူးပြောင်းနိုင်သည့် အကြောင်းရင်းမှာ၊ အလွန်ကြီးသော ပြောင်းလဲမှုကို သူပြုလုပ်နိုင်ခဲ့သည့် အကြောင်းရင်းမှာ သူ၏ ယုံကြည်မှုတွင် ပြောင်းလဲခြင်းတစ်ခု ရှိခဲ့သောကြောင့် ဖြစ်သလော။ သူ၏ အသိတရားက နိုးထလာခဲ့သောကြောင့် ဖြစ်သလော။ (မဟုတ်ပါ။) ဤသို့ ဆိုလျှင် မည်သည့်အရာက ဖြစ်စေသနည်း။ မည်သည့်အရာ ပြောင်းလဲသွားခဲ့သနည်း။ သူ၏ စိတ်ပိုင်းဆိုင်ရာ အထောက်အပံ့ ပြောင်းလဲသွားခဲ့သည်။ ယခင်က သူ၏ စိတ်ပိုင်းဆိုင်ရာ အထောက်အပံ့မှာ ကောင်းကင်ဘုံတွင် ရှိသည်။ အနှစ်မရှိသော၊ မရေရာသောအရာ ဖြစ်သည်။ ယင်းကို ယေရှုခရစ်တော်နှင့် အစားထိုးလိုက်လျှင် ပေါလုက ယေရှုခရစ်တော်သည် အလွန်ပင် အရေးမပါပေ၊ ယေရှုသည် သာမန်လူတစ်ယောက်သာ ဖြစ်သည်၊ စိတ်ပိုင်းဆိုင်ရာ အထောက်အပံ့ မဖြစ်နိုင်ဟု ထင်မြင်လိမ့်မည်။ ပေါလုသည် ထင်ရှားသောဘာသာရေးပုဂ္ဂိုလ်များကို ပို၍ပင် အလေးထားမှုမရှိပေ။ ပေါလုသည် သူအမှီပြုနိုင်သည့်သူ၊ သူ့ကို နှိပ်ကွပ်ပြီး ကောင်းချီးရစေနိုင်သောသူကိုသာ ရှာဖွေလိုသည်။ ဒမာသက်မြို့သို့ သွားရာလမ်းပေါ်တွင် သူကြုံခဲ့ရသော မျက်မြင်ထင်ရှားဖြစ်တည်နေသောအရာသည် အားအကြီးဆုံးဖြစ်သည်ဟုလည်းကောင်း၊ ယင်းသည် သူယုံကြည်သင့်သူဖြစ်သည်ဟု လည်းကောင်း ထင်မြင်ခဲ့သည်။ သူ၏ စိတ်ပိုင်းဆိုင်ရာ အထောက်အပံ့သည် သူ၏ ယုံကြည်မှုပြောင်းလဲသည့် တစ်ချိန်တည်းမှာပင် ပြောင်းလဲခဲ့သည်။ ဤအရာကို အခြေခံလျှင် ပေါလုသည် ဘုရားသခင်ကို အမှန်တကယ် ယုံကြည်ခဲ့သလော၊ မယုံကြည်ခဲ့သလော။ (မယုံကြည်ခဲ့ပါ။) ပေါလု၏ လိုက်စားမှုများနှင့် သူရောက်ရှိနေသည့် လမ်းကြောင်းကို မည်သည့်အရာက လွှမ်းမိုးခဲ့သည်ကို ယခု စာကြောင်းတစ်ကြောင်းဖြင့် အနှစ်ချုပ်ကြစို့။ (သူ၏ စိတ်ပိုင်းဆိုင်ရာ အထောက်အပံ့ဖြစ်သည်။) ဤသို့ဆိုလျှင် ပေါလု၏ သတ္တမမြောက်အပြစ်ကို ငါတို့ မည်သို့ အဓိပ္ပာယ်ဖွင့်ဆိုသင့်သနည်း။ အချက်အားလုံးတွင် ပေါလု၏ ယုံကြည်မှုသည် စိတ်ပိုင်းဆိုင်ရာ အထောက်အပံ့ဖြစ်သည်။ ယင်းမှာ အနှစ်မဲ့ပြီး မရေရာပေ။ သူသည် လုံးလုံးလျားလျားပင် မယုံကြည်သူတစ်ဦးနှင့် ဘုရားမဲ့တစ်ဦး ဖြစ်သည်။ သူကဲ့သို့ ဘုရားမဲ့သူတစ်ဦးနှင့် မယုံကြည်သူတစ်ဦးသည် အဘယ်ကြောင့် ဘာသာရေးလောကကို နောက်တွင် ချန်မထားခဲ့သနည်း။ တစ်ချက်အနေဖြင့် သူ၏ မရေရာသော စိတ်ကူးထင်မြင်မှုတွင် ခရီးပန်းတိုင်နှင့်သက်ဆိုင်သော ပြဿနာရှိသည်။ အခြားတစ်ချက်တွင် ဘဝတွင် ထမင်းစားလက်မှတ် သူရရှိခြင်းနှင့်ဆိုင်သော ပြဿနာရှိသည်။ ကျော်ကြားမှု၊ အကျိုးအမြတ်၊ အဆင့်အတန်းနှင့် ထမင်းစားလက်မှတ်သည် ဤဘဝတွင် သူ၏ လိုက်စားမှုများဖြစ်သည်။ ပြီးလျှင် နောင်ဘဝတွင် ခရီးပန်းတိုင်တစ်ခုရှိခြင်း အယူအဆသည် သူ့ကို စိတ်သက်သာစေခဲ့သည်။ ဤသို့သောလူများလိုက်စားပြီး ထုတ်ဖော်ပြသည့်၊ ၎င်းတို့လျှောက်သည့်လမ်းကြောင်း၏ နောက်ကွယ်တွင် ဤအရာများ၌ အရင်းအမြစ်နှင့် မဏ္ဍိုင်တိုင်း ပါဝင်သည်။ ဤရှုထောင့်မှကြည့်လျှင် ပေါလုက မည်သည့်အရာ ဖြစ်သနည်း။ (မယုံကြည်သူဖြစ်သည်။ မရေရာသော ဘုရားကို သူယုံကြည်ခဲ့သည်။) (ဘုရားမဲ့တစ်ဦးဖြစ်သည်။) သူသည် ဘုရားမဲ့ဖြစ်သည်ဟုလည်းကောင်း၊ ခရစ်ယာန်ဘာသာထဲတွင် ပုန်းလျှိုးကွယ်လျှိုးနေနေသော မယုံကြည်သူတစ်ဦး၊ အခွင့်အရေးသမားတစ်ဦးဖြစ်သည်ဟုလည်းကောင်း ဆိုလျှင် တိကျမှန်ကန်သည်။ သင်က သူ့ကို ဖာရိရှဲဟုသာ ခေါ်ဆိုလျှင် ယင်းသည် လျှော့ပေါ့ပြောခြင်း မဟုတ်လော။ ပေါလုရေးခဲ့သည့်စာများကို သင်ကြည့်ပြီး အပေါ်ယံ၌ “ဘုရားသခင်၏ အလိုတော်အားဖြင့်” ဟု ဆိုထားသည်ကို မြင်လျှင် ပေါလုက ကောင်းကင်ဘုံရှိ ဘုရားသခင်ကို အမြင့်ဆုံးဟု မြင်သည်ဟုလည်းကောင်း၊ လူတို့၏ အယူအဆများကြောင့်သာ၊ သို့မဟုတ် လူတို့က မသိနားမလည်ဘဲ ဘုရားသခင်ကို နားမလည်ခဲ့သောကြောင့်သာ ၎င်းတို့က ဘုရားသခင်ကို ခမည်းတော်၊ သားတော်၊ သန့်ရှင်းသောဝိညာဉ်တော်ဟူ၍ အဆင့်သုံးဆင့်အဖြစ် ခွဲခြားခဲ့သည်ဟုလည်းကောင်း၊ ယင်းမှာ လူ၏ မိုက်မဲမှုသာဖြစ်ပြီး အလွန်ဆိုးသောပြဿနာတစ်ခု မဟုတ်ဟုလည်းကောင်း၊ အကြောင်းမှာ ဘာသာရေးလောကတစ်ခုလုံးကလည်း ဤသို့ထင်မြင်သောကြောင့်ဖြစ်သည်ဟုလည်းကောင်း သင် ယူဆကောင်း ယူဆနိုင်သည်။ သို့ရာတွင် ယခုအခါ၌ ယင်းကို ပိုင်းခြားစိစစ်ပြီးနောက်တွင် ဤသည်မှာ မှန်ကန်သလော။ (မမှန်ကန်ပါ။) ပေါလုသည် ဘုရားသခင် ဖြစ်တည်မှုကိုပင် အသိအမှတ်မပြုခဲ့ပေ။ ဤသည်မှာ ဘုရားမဲ့တစ်ဦးနှင့် မယုံကြည်သူတစ်ဦး ဖြစ်သည်။ ပြီးလျှင် သူ့ကို ဘုရားမဲ့များ၊ ဘာသာတရားမရှိသူများနှင့် အမျိုးအစားတူအဖြစ် ထားရှိသင့်သည်။

ပေါလု၏ အပြစ်ခုနစ်ခုကို ငါအနှစ်ချုပ်၍ ပြီးပြီဖြစ်သည်။ ယင်းတို့သည် မည်သည့်အရာများဖြစ်သည်ကို ငါ့အား အကျဉ်းချုပ်ပြောလော့။ (ပထမအပြစ်မှာ ပေါလုသည် ဓမ္မသရဖူအား လိုက်စားခြင်းနှင့် ကောင်းချီးများလိုက်စားခြင်းကို သင့်တင့်လျောက်ပတ်သော ရည်ရွယ်ချက်များအဖြစ် သဘောထားခဲ့သည်။ ဒုတိယမှာ ပေါလုသည် သူ၏ စိတ်ကူးထင်မြင်မှုများနှင့် သူ၏ ကိုယ်ပိုင်အယူအဆတွင် သူမှန်ကန်သည်ဟု ထင်သောအရာများကို သမ္မာတရားအဖြစ် သဘောထားခဲ့ပြီး ယင်းတို့ကို နေရာတကာ၌ ဟောကြားကာ လူတို့ကို အထင်အမြင်မှားစေခြင်း ဖြစ်သည်။ တတိယမှာ ပေါလုသည် သူ၏ ဆုကျေးဇူးများနှင့် အသိပညာကို အသက်အဖြစ် သဘောထားခဲ့သည်။ စတုတ္ထမှာ ပေါလုသည် သခင်ယေရှုခရစ်တော်၏ ပင်ကိုလက္ခဏာနှင့် အနှစ်သာရကို ငြင်းဆန်ခဲ့ပြီး သခင်ယေရှု၏ ရွေးနုတ်ခြင်းအမှုကို ငြင်းဆန်ခဲ့သည်။ ပဉ္စမမှာ ပေါလုသည် “ဓမ္မသရဖူသည် ငါ့အဘို့သိုထားလျက်ရှိ၏” ဟု ဟောခဲ့ပြီး လူတို့ကို ပြောင်ပြောင်တင်းတင်း လှုံ့ဆော်ကာ အထင်အမြင်မှားစေလျက် ၎င်းတို့အား ဘုရားသခင်ကိုအကျပ်ကိုင်ရန်၊ ဘုရားသခင်အား ဆူညံစွာတောင်းဆိုရန်၊ ဆန့်ကျင်ရန် ကြိုးစားအောင် လုပ်ဆောင်ခဲ့သည်။ ဆဋ္ဌမမှာ ပေါလုသည် သူ့အနေဖြင့် အသက်ရှင်သည့်အရာမှာ ခရစ်တော်ဖြစ်၏ဟု ယုံကြည်ခဲ့သည်။ သခင်ယေရှုဖော်ပြခဲ့သည့် သမ္မာတရားများကို သူငြင်းဆန်ခဲ့သည်။ သခင်ယေရှု၏ စကားများကို သူ၏ကိုယ်ပိုင်စကားများဖြင့် အစားထိုးခဲ့သည်။ ပြီးလျှင် လူတို့အား ယင်းတို့ကို လက်တွေ့လုပ်ဆောင်စေပြီး လိုက်နာစေသည်။ ပေါလု၏ သတ္တမမြောက်အပြစ်မှာ သူသည် ဘုရားသခင်ကို စိတ်ပိုင်းဆိုင်ရာ အထောက်အပံ့အဖြစ် သဘောထားခဲ့ပြီး လုံးလုံးလျားလျားပင် ဘုရားမဲ့တစ်ဦးနှင့် မယုံကြည်သူတစ်ဦး ဖြစ်ခဲ့ခြင်း ဖြစ်ပါသည်။) ပေါလုတွင်ရှိသည့် ဤပြဿနာများအပေါ် ငါတို့၏ စိစစ်မှုသည် အလွန်အသေးစိတ်ကျပြီး ပေါလုကို ကိုးကွယ်သည့်သူတိုင်းအား အသိစိတ် ဝင်လာစေနိုင်သည်။ ဤသည်မှာ အဓိပ္ပာယ်ရှိသည်။ ပေါလုထုတ်ဖော်ပြီး ပြခဲ့သည့် ဤစိတ်သဘောထားများ၊ အနှစ်သာရများနှင့် သူ၏ တစ်ကိုယ်ရေ လိုက်စားမှုနည်းလမ်းများထဲတွင် မည်သည့်အရာက သင်တို့နှင့် သိသာစွာ ဆက်စပ်နေသနည်း။ (အားလုံးနှင့် ဆက်စပ်ပါသည်။) ပထမအပြစ်မှာ ဓမ္မသရဖူအား လိုက်စားခြင်းနှင့် ကောင်းချီးများလိုက်စားခြင်းကို သင့်တင့်လျောက်ပတ်သော ရည်ရွယ်ချက်များအဖြစ် သဘောထားခြင်း ဖြစ်သည်။ ဤအရာသည် မှားသည်ဟုလည်းကောင်း၊ လူတို့သည် ဤအရာကို ဆင်ခြင်သုံးသပ်ပြီး ပြောင်းလဲသင့်သည်ဟုလည်းကောင်း ငါအဘယ်ကြောင့်ဆိုသနည်း။ ပေါလုက ဓမ္မသရဖူကို လိုက်စားသောအခါ၊ ကောင်းချီးများကို လိုက်စားသောအခါ၊ ကောင်းကင်နိုင်ငံတော်ကို ဝင်ရောက်ဖို့ ကြိုးစားအားထုတ်သောအခါ ဤအကျိုးအမြတ်များကို လိုက်စားခြင်းက သင့်တင့်လျောက်ပတ်သည်ဟု သူ သတ်မှတ်ခဲ့သည်။ ထို့ကြောင့် လက်တွေ့ဘဝတွင် သင်တို့၌ ဤအခြေအနေနှင့် ကိုက်ညီသော မည်သည့်ထုတ်ဖော်မှုများနှင့် သရုပ်သကန်များရှိသနည်း။ (တစ်ခါတစ်ရံတွင် ကျွန်ုပ်သည် အရေးကြီးအလုပ်များကို လုပ်ရန် ရှာဖွေပြီး ဘုရားအိမ်တော်အတွက် ပါဝင်ကူညီမှုများပြုလုပ်သည်။ ဤအရာများကို လိုက်စားခြင်းအားဖြင့် ဘုရားသခင်က နောက်ဆုံးတွင် ကျွန်ုပ်ကို စုံလင်အောင်ပြုလုပ်ပေးမည်ဟု ထင်သည်။ ကျွန်ုပ်လုပ်သည့် အလုပ်နှင့် ထမ်းဆောင်သည့် တာဝန်များကို အောင်မြင်မှုစာရင်းတစ်ခုအဖြစ် သဘောထားသည်။) ဤသည်မှာ တစ်စိတ်တစ်ပိုင်းဖြစ်သည်။ သင်ထမ်းဆောင်သည့်တာဝန်များကို အောင်မြင်မှုစာရင်းတစ်ခုအဖြစ် သဘောထားခြင်းသည် ဓမ္မသရဖူအား လိုက်စားခြင်းနှင့် တူညီသည်။ တူညီသောအမျိုးအစားဖြစ်သည်။ တူညီသော အခြေအနေဖြစ်သည်။ ဤသည်မှာ သင်အလုပ်လုပ်ပြီး ဒုက္ခခံသည့်အရာ ဖြစ်သည်။ ဤသည်မှာ သင်၏ ဒုက္ခအရင်းအမြစ်ကို ညွှန်ကြားသောအရာဖြစ်ပြီး သင့်ဒုက္ခအတွက် တွန်းအားဖြစ်သည်။ ဤအရာများက သင့်အား ညွှန်ကြားနေခြင်း မရှိလျှင် သင့်၌ အားအင်တစ်ခုမျှ ရှိမည်မဟုတ်။ သင်သည် လုံးလုံးပင် အားအင်ကုန်ခမ်းနေလိမ့်မည်။ တစ်ယောက်ယောက်တွင် အခြားတစ်ခုခုရှိသလော။ (အမှုအရာများကို ကျွန်ုပ် စွန့်လွှတ်သော၊ ကိုယ့်ကိုယ်ကိုယ် အသုံးခံသော၊ ဒုက္ခခံသော၊ အဖမ်းခံရပြီး ထောင်ကျခံရသောအချိန်က ယခင်က ဖြစ်ရပ်များနှင့် ထိုကဲ့သို့သောအရာများကို တစ်ကိုယ်ရေ အရင်းအနှီးအဖြစ်၊ ကောင်းချီးခံရဖို့အတွက် အခြေပြုချက်နှင့် အကြောင်းရင်းအမြစ် သဘောထားခြင်း ဖြစ်သည်။) ဤသည်မှာ ဖော်ပြချက်တစ်ခုသာ ဖြစ်သည်။ ဤတွင် ဖုံးကွယ်နေသော အခြေအနေမှာ အဘယ်နည်း။ ဤအခြေအနေသို့ သင့်အား ကျရောက်စေသည်မှာ မည်သည့်အခြေအနေမျိုး ဖြစ်သနည်း။ ဤပုံစံမျိုးကို အကြောင်းပြချက်မရှိဘဲ သင်စဉ်းစားမည်မဟုတ်။ သင်က စားသောအခါ၊ အိပ်သောအခါ၊ သို့မဟုတ် တစ်နေ့ပြီးတစ်နေ့ အမှုအရာများကို လုပ်ဆောင်သောအခါ ဤအရာကို သင် အစဉ်တွေးတောနေဖို့ မဖြစ်နိုင်ပေ။ မည်သည့်နောက်ခံများနှင့် အခြေအနေများက သင့်အား ဤအခြေအနေသို့ ရောက်ရှိစေသည်ကို သင်သိဖို့ လိုသည်။ ငါ့ကို ပြောလော့။ (ကျွန်ုပ်သည် ကျွန်ုပ်၏ တာဝန်များတွင် အနည်းငယ်ထိရောက်မှု ရှိသောအခါ ဘုရားအတွက် လှည့်လည်ခရီးသွားခဲ့သည်၊ ဘုရားအတွက် ကိုယ့်ကိုယ်ကိုယ် အသုံးခံခဲ့သည်၊ ဘုရားအတွက် အားသွန်ခွန်စိုက်ပြီး များစွာလုပ်ဆောင်ခဲ့သည်ဟု ထင်သည်။ ပေါလုကဲ့သို့ပင် ကျွန်ုပ်သည် ဘုရားအတွက် ကောင်းစွာသောတိုက်လှန်ခြင်းကို ပြုပြီး ကူညီပံ့ပိုးမှုတစ်ခု ပြုလုပ်ခဲ့သည်ဟု ထင်သည်။ ဤသည်မှာ ကျွန်ုပ်၏ ရည်မှန်းချက်များနှင့် လိုအင်ဆန္ဒများက ဦးမော့လာသည့်အချိန် ဖြစ်သည်။) အမှန်တကယ်တွင် သင်သည် နဂိုက ရည်မှန်းချက်များနှင့် လိုအင်ဆန္ဒများမရှိခြင်း မဟုတ်။ ယင်းတို့သည် သင့်စိတ်နှလုံးအတွင်းထဲတွင် အစကတည်းက ပုန်းကွယ်နေခြင်းဖြစ်သည်။ ပြီးလျှင် ယခုအခါတွင် ယင်းတို့သည် ထွက်ပေါ်လာပြီး အလိုအလျောက် ထုတ်ဖော်ပြခြင်းဖြစ်သည်။ ဤအရာ ဖြစ်ပျက်သောအခါ သင်သည် မနှိမ့်ချတော့ပေ။ သင့်စကားများက ဝေ့ဝိုက်ခြင်းမရှိတော့ဘဲ သင်သည် ဆောင့်ကြွားကြွား ဖြစ်လာသည်။ ပေါလု၏ မမှန်ကန်သောအမြင်များသည် သူလုပ်ဆောင်သမျှတိုင်း၏ အရင်းအမြစ်ဖြစ်သည်။ ဘုရားသခင်အပေါ် သူ၏ယုံကြည်မှု၌ ဖုံးကွယ်နေသော အမြင်များသည် မှားယွင်းသောကြောင့် သူ့လုပ်ရပ်များ၏ အရင်းအမြစ်က မှားယွင်းဖို့ သေချာစေသည်။ သို့ရာတွင် သူသည် ဤအရာကို သဘောမပေါက်ခဲ့ဘဲ သင့်တင့်လျောက်ပတ်သည်ဟုပင် ထင်ခဲ့သည်။ ထို့ကြောင့် သူသည် မမှန်ကန်သော ဦးတည်ချက်ဖြင့် လိုက်စားခဲ့သည်။ ဤသည်မှာ သူလိုက်စားမှုများ၏ ရလဒ်ကို သူရည်ရွယ်ခဲ့သည့်အရာ၏ ဆန့်ကျင်ဘက် ဖြစ်စေခဲ့သည်။ ယင်းတို့သည် ရလဒ်ကောင်းမရှိခဲ့ဘဲ သမ္မာတရားကို သူမရရှိခဲ့ပေ။ ယခုခေတ် လူများသည် ထို့အတူပင်ဖြစ်သည်။ သင့်လိုက်စားမှုကို လမ်းပြပေးနေသည့် အမြင်များနှင့် ဦးတည်ချက်သည် အစဉ်မှားယွင်းသော်လည်း သင်က ယင်းတို့ကို မှန်ကန်သော လိုက်စားမှုနည်းလမ်းများအဖြစ် သဘောထားဆဲဖြစ်လျှင် အဆုံး၌ မည်သည့်အရာကို သင်ရရှိမည်နည်း။ ယင်းသည် သင့်အား စိတ်ပျက်စေဖို့၊ သို့မဟုတ် သင့်သဘောသဘာဝကို ကြီးကျယ်စေဖို့ ဖြစ်နိုင်ခြေများသည်။ ဥပမာ ဘုရားသခင်က သင့်ကို အထူးပုံစံတစ်ခုဖြင့် ကောင်းချီးပေးလျှင်၊ သို့မဟုတ် သင်တစ်ဦးတည်းအပေါ်သာ တစ်စုံတစ်ခုပေးအပ်လျှင် သင်က “ကြည့်လော့။ ဘုရားသခင်က ငါ့အပေါ် ကျေးဇူးပြုသည်။ ဤသည်မှာ ဘုရားသခင်က ငါလုပ်ဆောင်ပြီးသမျှတိုင်းကို အသိအမှတ်ပြုသည်ကို သက်သေပြသည်။ ဘုရားသခင်က လက်ခံပြီး ဖြစ်သည်။ ငါ၏ အနစ်နာခံမှုများနှင့် အားထုတ်မှုက အချည်းနှီးမဖြစ်။ ဘုရားသခင်က လူတို့ကို မမျှမတ မဆက်ဆံပါ” ဟု တွေးလိမ့်မည်။ ဤသည်မှာ ဘုရားသခင်က လူတို့ကို မမျှမတ မဆက်ဆံဆိုသည်နှင့် သူ၏ကောင်းချီးများ၊ လက်ခံမှုတို့ကို သင်နားလည်ပုံဖြစ်သည်။ သို့သော် ဤနားလည်မှုသည် မှားယွင်းပြီး လွဲချော်နေသည်။ ယခုအခါတွင် အဓိကသော့ချက်မှာ ဤမှားယွင်းသော လွဲချော်နေသော ရည်ရွယ်ချက်များ၊ အမြင်များနှင့် လိုက်စားမှုများကို မှန်ကန်သော၊ သန့်စင်သောအမြင်များနှင့် အတွေးများအဖြစ်သို့ မည်သို့ပြောင်းလဲရမည်ဆိုသည့်အရာဖြစ်သည်။ မှန်ကန်သောအတွေးများ၊ အမြင်များအတိုင်း အမှုအရာများအား လုပ်ဆောင်ခြင်းကသာ သမ္မာတရားအား လက်တွေ့လုပ်ဆောင်ခြင်းနှင့် ညီမျှသည်။ ဤသည်မှာ သမ္မာတရားကို သင်ရရှိနိုင်သည့် တစ်ခုတည်းသောနည်းလမ်း ဖြစ်သည်။ ဤသည်မှာ အဓိကသော့ချက်ဖြစ်သည်။

တရားဒေသနာများကို ကြိမ်ဖန်များစွာ နားထောင်ခြင်းအားဖြင့် လူတို့သည် ယခုတွင် မိမိတို့ကိုယ်ကို စတင်၍ ဆင်ခြင်သုံးသပ်လာကြကာ မိမိတို့ကိုယ်ကို ဘုရားနှုတ်ကပတ်တော်များဖြင့် နှိုင်းယှဉ်ချိန်ဆလာကြသည်။ ၎င်းတို့သည် မိမိတို့၏တာဝန်များထမ်းဆောင်ရာတွင် ၎င်းတို့၌ရှိသော ပြဿနာများကို စတင်သိမြင်လာကြသည်။ ပြီးလျှင် ၎င်းတို့ကိုယ်တိုင်၏ အတွင်းတွင်ရှိသော မူမမှန်သော အခြေအနေများ၊ လွန်ကျူးသော လိုအင်ဆန္ဒများနှင့် ဖောက်ပြန်ပျက်စီးမှုကို ထုတ်ဖော်ခြင်းများကို စတင်သိရှိလာနိုင်ကြသည်။ ၎င်းတို့သည် လုံးဝ ထိုးထွင်းသိမြင်မှု မရှိခြင်း မဟုတ်ပေ။ တစ်ခုတည်းသောပြဿနာမှာ ၎င်းတို့က မှားယွင်းသော အခြေအနေ၌ ရှိသည်ကို၊ သို့မဟုတ် ဖောက်ပြန်ပျက်စီးမှုအား ထုတ်ဖော်နေသည်ကို သတိပြုမိလာသောအခါ ယင်းကို ချုပ်တည်းရန် ပင်ကိုစွမ်းရည်မရှိပေ။ ပြီးလျှင် ယင်းကို ဖြေရှင်းရန် သမ္မာတရားကို မရှာဖွေပေ။ တစ်ခါတစ်ရံတွင် ၎င်းတို့သည် စာတန်ဆန်သော အတွေးအခေါ်များအတိုင်း နေထိုင်ကြပြီး မည်သူ့ကိုမျှ စိတ်မကျေမနပ်ဖြစ်အောင် မပြုလုပ်ဘဲ ၎င်းတို့သည်အလွန်ကောင်းမြတ်သည်ဟု ထင်ကြသည်။ သို့ရာတွင် ၎င်းတို့သည် အမှန်တကယ်ပြောင်းလဲခြင်း လုံးဝမရှိပေ။ ၎င်းတို့သည် ၎င်းတို့၏ နေ့ရက်များကို ဖြုန်းတီးလျက် ဖြစ်သလိုနေထိုင်ကြသည်။ ပြီးလျှင် ရလဒ်အနေဖြင့် ဘုရားသခင်ကို ဆယ်စုနှစ်တစ်ခုကြာ ယုံကြည်ပြီးသည့်နောက်တွင်ပင် ပြောစရာ အမှန်တကယ် အတွေ့အကြုံဆိုင်ရာ သက်သေခံချက်မရှိဘဲ ရှက်ရွံ့ကြသည်။ ယခုအခါတွင် ဖြေရှင်းရန် လိုအပ်သည့် အဓိကပြဿနာမှာ သင့်လိုက်စားမှုများ၏ မမှန်ကန်သော ဦးတည်ချက်ကို မည်သို့ပြောင်းလဲရမည်ဆိုသည့်အရာ ဖြစ်သည်။ သမ္မာတရားအား လိုက်စားခြင်း လမ်းကြောင်းသည် မှန်ကန်သည်ဆိုသည်ကို သင်ရှင်းသည်။ သို့တိုင်အောင် သင်သည် ကျော်ကြားမှု၊ အကျိုးအမြတ်နှင့် အဆင့်အတန်းအား လိုက်စားခြင်းကို ဆက်လက်လုပ်ဆောင်သည်။ သမ္မာတရားအား လိုက်စားခြင်းလမ်းကြောင်းပေါ်သို့ သင်ရောက်ရှိနိုင်ရန်အတွက် ဤပြဿနာကို မည်သို့ပြောင်းလဲပစ်နိုင်သနည်း။ ဤသည်မှာ ယုံကြည်သူများ ဖြေရှင်းရမည့် တကယ့်ပြဿနာတစ်ခုဖြစ်သည်။ ဘုရားသခင်၏ လုပ်ဆောင်မှုအား သင်တို့မည်သို့တွေ့ကြုံသည်ကို သင်တို့ မကြာခဏ မိတ်သဟာယပြုသင့်ပြီး မည်သူက သမ္မာတရားအား လိုက်စားခြင်းနှင့်ဆိုင်သည့် အတွေ့အကြုံဆိုင်ရာ သက်သေခံချက်ရှိသည်၊ မည်သူ၏ အတွေ့အကြုံဆိုင်ရာ သက်သေခံချက်က ကောင်းသည်ဆိုသည်ကို ကြည့်သင့်သည်။ ထို့နောက်တွင် ယင်းကို လက်ခံပြီး ယင်းအတိုင်း လိုက်လုပ်သင့်သည်။ ဤသို့ဖြင့် သင်သည် ယင်းထံမှ အကျိုးကျေးဇူးရရှိပြီး သင်၏ ဖောက်ပြန်ပျက်စီးသော စိတ်သဘောထား၏ ဘောင်ခတ်ခြင်းများမှ လွတ်မြောက်သည်။ သမ္မာတရားအား လိုက်စားခြင်းလမ်းကြောင်းကို လျှောက်ရန်မှာ လွယ်ကူသောအရာမဟုတ်။ သင့်ကိုယ်သင် နားလည်ရမည်ဖြစ်ပြီး သင်၏ ပြစ်မှားမှုများကိုသာ နားလည်ရမည်မဟုတ်။ အရေးကြီးဆုံးသောအရာမှာ သင်၏ ဖောက်ပြန်ပျက်စီးသော စိတ်သဘောထားကို နားလည်ရန်၊ သင်၏နှစ်သက်မှုများ၊ လိုက်စားမှုများနှင့်ပတ်သက်၍ မည်သည့်အရာက မှားယွင်းနေသည်နှင့် မည်သည့်အကျိုးဆက်များ ထွက်ပေါ်နိုင်သည်တို့ကို နားလည်ရန် ဖြစ်သည်။ ဤသည်မှာ အရေးပါဆုံးသောအရာ ဖြစ်သည်။ လူအများစုမှာ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားကြသည်။ ၎င်းတို့သည် နေ့စဉ် မည်သို့ခေါင်းဆောင်ဖြစ်အောင်လုပ်ရမည်၊ အခြားလူများကို ၎င်းတို့အား အထင်ကြီးလေးစားအောင် မည်သို့လုပ်ဆောင်ရမည်၊ မည်သို့ ကြွားဝါနိုင်သည်၊ ဂုဏ်ရှိသောဘဝကို မည်သို့နေထိုင်ရမည်ဆိုသည်တို့ကို တွေးကြသည်။ လူတို့သည် ဤအရာများအား ဆင်ခြင်သုံးသပ်နိုင်စွမ်းမရှိလျှင်၊ ဤပုံစံအတိုင်း နေထိုင်ခြင်း၏ အနှစ်သာရကို ရှင်းလင်းစွာ မမြင်နိုင်လျှင်၊ ၎င်းတို့သည် သွားစရာလမ်းမရှိတော့ဘဲ လဲကျကာ နောက်ဆုံးတွင် အသိစိတ်ဝင်လာသည့်အချိန်တွင် နှစ်ပေါင်းမည်မျှကြာမည်ကို မည်သူမျှမသိနိုင်သည့်အချိန်အထိ ကြုံရာကျပန်းနေနေလျှင် ၎င်းတို့၏အသက်တာကြီးထွားမှုနှင့်ဆိုင်သည့် အရေးကြီးကိစ္စကို နှောင့်နှေးစေမည် မဟုတ်လော။ လူတို့သည် ၎င်းတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားနှင့် ၎င်းတို့ရွေးချယ်ပြီးဖြစ်သော လမ်းကြောင်းကို ရှင်းလင်းစွာ ကြည့်ခြင်းအားဖြင့်သာ သမ္မာတရားအား လိုက်စားခြင်းလမ်းကြောင်းပေါ်၌ ခြေချနိုင်သည်။ ဤသည်မှာ ၎င်းတို့ရရှိလိုသည့် သက်ရောက်မှုဖြစ်လျှင် မိမိတို့ကိုယ်ကို နားလည်ရန်မှာ အရေးမပါသလော။ လူအချို့သည် မိမိတို့ကိုယ်ကို အနည်းငယ်မျှပင် နားမလည်ပေ။ သို့တိုင်အောင် အခြားလူများ၏ ပြဿနာများနှင့်ဆိုင်သော အသေးဆုံးအချက်အလက်ကို ကြည်လင်ရှင်းလင်းစွာ သိမြင်မှုရှိပြီး အထူးပင် ပိုင်းခြားသိမြင်သည်။ ဤသို့ဆိုလျှင် ၎င်းတို့သည် သူတစ်ပါးတို့ကို ပိုင်းခြားသိမြင်သောအခါ ယင်းကို မိမိတို့ကိုယ်ကို ဆန်းစစ်ရန် မှန်အဖြစ် အဘယ်ကြောင့် အသုံးမပြုသနည်း။ အခြားလူတို့သည် မာနထောင်လွှားသည်၊ မိမိကိုယ်ကို အမှန်ထင်သည်၊ လှည့်ဖြားတတ်သည်၊ သမ္မာတရားကို မကျိုးနွံမနာခံဟု သင်အစဉ်ပြောပြီး သင်ကလည်း အလားတူပင်ဖြစ်သည်ကို မမြင်နိုင်ပါက သင်သည် ဒုက္ခရောက်ပြီ ဖြစ်သည်။ သင်၏ ကိုယ်ပိုင်ပြဿနာများကို လုံးဝ မသိမြင်လျှင်၊ သမ္မာတရားအပေါ် တရားဒေသနာမည်မျှကို သင်ကြားနာသည်ဖြစ်စေ၊ သင်ကြားသည့်အရာကို နားလည်သော်လည်း သင့်ကိုယ်သင် ယင်းနှင့် နှိုင်းယှဉ်ချိန်ဆမကြည့်လျှင်၊ သင်၏အခြေအနေကို ဆန်းစစ်လိုစိတ်မရှိလျှင်၊ သင်၏ ကိုယ်ပိုင်ပြဿနာများကို အလေးအနက်ကိုင်တွယ်ပြီး ဖြေရှင်းနိုင်စွမ်းမရှိလျှင် သင့်၌ အသက်ဝင်ရောက်မှုရှိမည်မဟုတ်။ လူတို့သည် သမ္မာတရား လက်တွေ့ကျမှုများအတွင်းသို့ ဝင်ရောက်ရန် အစဉ်မစွမ်းဆောင်နိုင်လျှင် ၎င်းတို့၏ စိတ်နှလုံး၌ အနှစ်မရှိသော ခံစားချက်တစ်ခုရှိမည်မဟုတ်လော။ ၎င်းတို့သည် သိမြင်နားလည်မှုမရှိသကဲ့သို့ ၎င်းတို့၌ ဘုရားသခင်က မည်သည့်အမှု ပြုလုပ်ခဲ့သည်ကို ခံစားမိမည်မဟုတ်ပေ။ ၎င်းတို့သည် အစဉ်သဖြင့် ဝေဝါးသောအခြေအနေတွင် ရှိလိမ့်မည်။ ပြီးလျှင် ၎င်းတို့၏ လိုက်စားမှုများက မှန်ကန်သော ရည်ရွယ်ချက်၊ သို့မဟုတ် ဦးတည်ချက်အတွက် ရည်မှန်းခြင်း ဖြစ်လိမ့်မည်မဟုတ်။ ၎င်းတို့သည် ၎င်းတို့၏ ကိုယ်ပိုင်နှစ်သက်မှုများအတိုင်းသာ လိုက်စားလိမ့်မည်ဖြစ်ပြီး ၎င်းတို့၏ ကိုယ်ပိုင်လမ်းကြောင်းကို လျှောက်လိမ့်မည်။ ဤသည်မှာ ပေါလုကဲ့သို့ပင် ဆုလာဘ်များနှင့် သရဖူကို လိုက်စားခြင်းကိုသာ အလေးထားပြီး သမ္မာတရားကို လုံးဝ လက်မခံခြင်း၊ လက်တွေ့မလုပ်ဆောင်ခြင်း ဖြစ်သည်။ သင်၏ စိတ်သည် အစဉ်သဖြင့် မရေရာသည့် အခြေအနေတွင်ရှိနေလျှင်၊ သင့်၌ မှန်ကန်သော လိုက်စားမှုလမ်းကြောင်းမရှိလျှင် သင်သည် တရားဒေသနာများကို နှစ်အတန်ကြာနားထောင်ပြီးနောက် မည်သည့်သက်ရောက်မှုကိုမျှ မရရှိခဲ့ဘဲ မှန်သောလမ်းခရီးသည် သင့်စိတ်နှလုံး၌ လုံးဝ အမြစ်မတွယ်ပေ။ အယူဝါဒများစွာအကြောင်းအား မည်သို့ပြောရမည်ကို သင်သိနိုင်သော်လည်း ယင်းက သင်၏ အပျက်သဘောဆောင်သောအခြေအနေ၊ သို့မဟုတ် ဖောက်ပြန်ပျက်စီးသော စိတ်သဘောထားကို ဖြေရှင်းနိုင်စွမ်းလုံးဝ မရှိပေ။ မည်သည့်အခက်အခဲမျိုးကိုမဆို သင်ကြုံရသောအခါ သင်နားလည်သော အယူဝါဒသည် သင့်အား ယင်းကိုကျော်လွှားဖို့၊ သို့မဟုတ် ချောမွေ့စွာ ဖြတ်သန်းဖို့ ကူညီလိမ့်မည် မဟုတ်ပေ။ သင့်အခြေအနေကို ပြောင်းလဲရန်၊ သို့မဟုတ် ပြုပြင်ရန် ကူညီမည်မဟုတ်။ သင့်အား အသိစိတ်ဖြင့် နေထိုင်စေမည်မဟုတ်။ သင့်အား လွတ်လပ်ခြင်း၊ လွတ်မြောက်ခြင်းပေးမည်မဟုတ်၊ သို့မဟုတ် တစ်စုံတစ်ခု၏ ဘောင်ခတ်ခြင်းအား သင်မခံရရန် တားဆီးပေးမည်မဟုတ်။ သင်သည် ယခင်က ဤသို့သော အခြေအနေတစ်ခု၌ လုံးဝ မရှိခဲ့ဖူးပေ။ ထို့ကြောင့် ယင်းက သင်သည် အခြေခံအားဖြင့် သမ္မာတရား လက်တွေ့ကျမှုများအတွင်းသို့ မဝင်ရောက်ရသေးသည်ကို သက်သေပြသည်။ သမ္မာတရား လက်တွေ့ကျမှုများအတွင်းသို့ သင်ဝင်ရောက်လိုလျှင်၊ ဘုရားနှုတ်ကပတ်တော်များကို နားလည်လိုလျှင်၊ ဘုရားသခင်အပေါ် စစ်မှန်သော ယုံကြည်ခြင်းကို ရရှိလိုလျှင်၊ ဘုရားသခင်အား သိကျွမ်းပြီး ဘုရားသခင် အမှန်တကယ် တည်ရှိသည်ကို သေချာလိုလျှင် သင့်အခြေအနေကို ဘုရားသခင်၏ နှုတ်ကပတ်တော်များဖြင့် နှိုင်းယှဉ်ချိန်ဆရမည်ဖြစ်သည်။ ပြီးနောက် ဘုရားနှုတ်ကပတ်တော်များကို လက်တွေ့လုပ်ဆောင်ပြီး ဝင်ရောက်ရန် လမ်းကြောင်းကို ရှာရမည်။ လူအချို့က ဘုရားနှုတ်ကပတ်တော်ကို ဖတ်ပြီး မိမိတို့ကိုယ်ကို ယင်းတို့နှင့် နှိုင်းယှဉ်ချိန်ဆကြည့်လိုသည်။ သို့သော် ၎င်းတို့ မည်မျှကြိုးစားသည်ဖြစ်စေ မလုပ်ဆောင်နိုင်ကြပေ။ ဥပမာ လူ၏ စိတ်သဘောထားက မာနထောင်လွှားလွန်းသည်ဟု ဘုရားသခင်က ဖော်ထုတ်သောအခါ ၎င်းတို့က “ငါသည် အလွန်နှိမ့်ချပြီး အနောက်တွင်နေသည်။ မာနမထောင်လွှားပါ” ဟု တွေးသည်။ ဘုရားသခင်ပြောဆိုသည့် ဤမာနထောင်လွှားခြင်းမှာ အဘယ်နည်း။ ယင်းသည် စိတ်သဘောထား အမျိုးအစား တစ်ခု ဖြစ်သည်။ မောက်မာသော ပင်ကိုစရိုက်၏ သရုပ်သကန်မဟုတ်ပေ၊ သို့မဟုတ် ကျယ်လောင်သောအသံဖြင့် သို့မဟုတ် အထူးပင် ဆောင့်ကြွားကြွားနိုင်သောပုံစံဖြင့် ပြောဆိုခြင်း မဟုတ်ပေ။ ထိုထက် ယင်းသည် သင့်စိတ်သဘောထားရှိ တစ်စုံတစ်ခုကို ရည်ညွှန်းသည်။ ယင်းသည် မည်သည့်အရာကိုမျှ သင်အလျှော့မပေးသည့် စိတ်သဘောထားတစ်ခုဖြစ်ပြီး အရာရာတိုင်းကို မထီမဲ့မြင်ပြုသည့်၊ အထင်သေးသည့်၊ လုံးဝ ဂရုမစိုက်သည့် စိတ်သဘောထားဖြစ်သည်။ သင်သည် မာနထောင်လွှားသည်။ စိတ်ကြီးဝင်သည်။ မိမိကိုယ်ကို အမှန်ထင်သည်။ သင်သည် အစွမ်းအစရှိသည်ဟု အစဉ်ထင်ပြီး မည်သူ့ကိုမျှ နားမထောင်ပေ။ သမ္မာတရား စကားများကို သင်ကြားလျှင်ပင် သင်သည် ယင်းတို့ကို လုံးဝ ဂရုမစိုက်ဘဲ သမ္မာတရားကို အရေးမကြီးဟု မြင်သည်။ ဖောက်ပြန်ပျက်စီးသော စိတ်သဘောထားတစ်ခုကို သင်ထုတ်ဖော်သောအခါ ယင်းသည် ပြဿနာတစ်ခုဟု သင်မမြင်ပေ။ ပြီးလျှင် မည်သူကမျှ သင်နှင့် မယှဉ်နိုင်ဟုပင် ထင်ပြီး သင်က အခြားလူတိုင်းထက် သာလွန်သည်ဟု အစဉ်ထင်မြင်ကာ အခြားသူများအား သင့်ကို နားထောင်ရန် တောင်းဆိုသည်။ ဤသည်မှာ မာနထောင်လွှားသော၊ မိမိကိုယ်ကို မှန်ကန်သည်ဟု ယူမှတ်သောသူဖြစ်သည်။ ဤသို့သောလူတို့တွင် အသက်ဝင်ရောက်မှု မရှိသကဲ့သို့ သမ္မာတရား လက်တွေ့ကျမှုများမရှိပေ။

လူတစ်ယောက်တွင် သမ္မာတရား လက်တွေ့ကျမှုများရှိမရှိဟူသည်ကို မည်သို့ အကဲဖြတ်သင့်သနည်း။ ဘုရားနှုတ်ကပတ်တော်နှင့်အညီ တိကျသော ဆန်းစစ်ချက်ကို ပြုလုပ်ရမည်မှာ အမှန်ပင်ဖြစ်၏။ ရှေးဦးစွာ သင့်ကိုယ်သင် အမှန်တကယ် နားလည်ခြင်းရှိမရှိ၊ သင်၏ ဖောက်ပြန်ပျက်စီးသော စိတ်သဘောထားကို အမှန်တကယ် နားလည်ခြင်းရှိမရှိကို ကြည့်လော့။ ဥပမာ သင့်စိတ်သဘောထားက မာနထောင်လွှားသလော။ အမှုအရာများကို လုပ်ဆောင်သောအခါတွင် မာနထောင်လွှားသော စိတ်သဘောထားကို သင်ထုတ်ဖော်ပြသလော။ သင်မသိလျှင် သင်သည် မိမိကိုယ်ကို နားမလည်သောသူတစ်ဦး ဖြစ်သည်။ လူတစ်ဦးသည် သူ၏အခြေအနေကို ရှင်းလင်းစွာ မမြင်နိုင်လျှင်၊ သူထုတ်ဖော်သည့် ဖောက်ပြန်ပျက်စီးမှုကို အနည်းငယ်မျှပင် နားလည်ခြင်းမရှိလျှင်၊ သူ၏စကားများနှင့် လုပ်ရပ်များကို သမ္မာတရားအပေါ်၌ အခြေမခံလျှင်၊ သူကြုံရသည့် အခြေအနေများကို ပိုင်းခြားသိမြင်ခြင်းမရှိလျှင်၊ ပြီးလျှင် အကြောင်းအရာတိုင်းကို ကြည့်သောအခါ၌ စည်းမျဉ်းစည်းကမ်းများကို မဆင်မခြင် အသုံးချသော်လည်း မှန်သည်၊ မှားသည်ကို မသိလျှင် သူသည် သမ္မာတရားအပေါ် နားလည်ခြင်းမရှိသည့်သူတစ်ဦး ဖြစ်သည်။ သမ္မာတရားကို နားလည်လျှင် သင့်ကိုယ်သင် နားလည်နိုင်လိမ့်မည်။ သင့်၌ မာနထောင်လွှားသော စိတ်သဘောထားတစ်ခုရှိသည်ကို သိလိမ့်မည်။ သင်၏ စစ်မှန်သောအခြေအနေကို ပိုင်းခြားသိမြင်နိုင်မည်။ အမှန်တကယ် နောင်တရပြီး ပြောင်းလဲနိုင်မည်။ သမ္မာတရားအား မည်သို့လက်တွေ့လုပ်ဆောင်ရမည်ကို သိနိုင်လိမ့်မည်။ သို့ရာတွင် သမ္မာတရားကို သင်မလိုက်စားလျှင်၊ ဘုရားနှုတ်ကပတ်တော်၏ သမ္မာတရားနှင့်ဆိုင်သော လက်တွေ့ကျသောအပိုင်းကို နားလည်ခြင်းမရှိလျှင်၊ ဘုရားသခင်ဖော်ထုတ်သည့် လူတို့၏ ဖောက်ပြန်ပျက်စီးသော အနှစ်သာရကို ဆင်ခြင်သုံးသပ်ခြင်း မရှိလျှင်၊ သို့မဟုတ် ယင်းတို့ဖြင့် သင့်ကိုယ်သင် နှိုင်းယှဉ်ချိန်ဆမကြည့်လျှင် သင်သည် ထာဝရ နားဝေတိမ်တောင်ဖြစ်သောသူတစ်ဦး ဖြစ်လိမ့်မည်။ သမ္မာတရားကသာ သင့်ကို ပိုင်းခြားသိမြင်တတ်အောင် ပြုလုပ်ပေးနိုင်သည်။ အမှန်နှင့်အမှား၊ အဖြူနှင့်အမည်းကို ခွဲခြားသိမြင်နိုင်အောင် ပြုလုပ်ပေးနိုင်သည်။ သမ္မာတရားကသာ သင့်အား ပါးနပ်ပြီး ဆင်ခြင်တုံတရားရှိအောင် ပြုလုပ်ပေးနိုင်သည်။ သင့်အား ဉာဏ်ပညာ ပေးနိုင်သည်။ ပြီးလျှင် အပြုသဘောဆောင်သည့်အရာများက မည်သည့်အရာများဖြစ်သည်၊ အပျက်သဘောဆောင်သည့်အရာများက မည်သည့်အရာများဖြစ်သည်ဆိုသည်တို့ကြား ရှင်းလင်းစွာ ခွဲခြားသိမြင်ရန် အရည်အချင်းကို ပေးနိုင်သည်။ ဤအရာများကို သင်ရှင်းလင်းစွာ ခွဲခြားသိမြင်နိုင်ခြင်းမရှိလျှင် သင်သည် ထာဝရ နားဝေတိမ်တောင် ဖြစ်သောသူတစ်ဦး ဖြစ်မည်။ သင်သည် အစဉ်သဖြင့် မပြတ်သားသော၊ ဘာဆိုဘာမျှမသိသော၊ ရောထွေးနေသော အခြေအနေတွင်ရှိလိမ့်မည်။ ဤသို့သောလူတို့သည် သမ္မာတရားကို နားလည်ဖို့ မဖြစ်နိုင်ဘဲ ဘုရားသခင်ကို ၎င်းတို့ နှစ်မည်မျှယုံကြည်သည်ဖြစ်စေ သမ္မာတရား လက်တွေ့ကျမှုများအတွင်းသို့ မဝင်ရောက်နိုင်သေးပေ။ ၎င်းတို့၏ အလုပ်လုပ်ပေးခြင်းသည် စံမမီလျှင် ၎င်းတို့အတွက် ကျန်ရှိသမျှမှာ ဖယ်ရှားရှင်းလင်းခံရခြင်းသာ ဖြစ်သည်။ ဥပမာ လွန်စွာ ကျော်ကြားသောသူတစ်ဦးက တစ်စုံတစ်ခုကို လုပ်ဆောင်ပြီး လူအများစုက ယင်းကို ကောင်းသောအရာအဖြစ် မြင်သည်။ သို့သော် သမ္မာတရားကို နားလည်သောသူတစ်ဦးက ယင်းကို ကြည့်လျှင် သူ့၌ ပိုင်းခြားသိမြင်မှုရှိလိမ့်မည်ဖြစ်ပြီး ဆိုးယုတ်သော ရည်ရွယ်ချက်များက သူ၏ လုပ်ရပ်များအတွင်း၌ ဖုံးကွယ်နေသည်ဟု သတ်မှတ်လိမ့်မည်။ ယင်းသည် ကောင်းယောင်ဆောင်ခြင်း၊ လှည့်ကွက်များနှင့် လှည့်ဖြားမှုဖြစ်သည်ဟုလည်းကောင်း၊ ဆိုးယုတ်သူ၊ သို့မဟုတ် နတ်ဆိုးဘုရင်တစ်ဦးကသာ ဤသို့သောအရာတစ်ခုကို လုပ်ဆောင်နိုင်သည်ဟုလည်းကောင်း သတ်မှတ်လိမ့်မည်။ ဤသို့ပြောခြင်းအတွက် အခြေပြုချက်မှာ အဘယ်နည်း။ ဤ “ကောင်းသောအရာ” ၏ အနှစ်သာရကို သမ္မာတရားနှင့်အညီ ဆုံးဖြတ်ခြင်းဖြစ်သည်။ အခြားလူများက မည်သို့ပြောသည်ဖြစ်စေ ယင်းကို အကဲဖြတ်ရန် သမ္မာတရားအား အသုံးပြုခြင်းဖြင့်သာ ယင်း၏ အနှစ်သာရကို ရှင်းလင်းစွာ မြင်နိုင်သည်။ ယင်းသည် ကောင်းလျှင် ကောင်းသည်။ ဆိုးလျှင် ဆိုးသည်။ ဘုရားနှုတ်ကပတ်တော်နှင့်အညီ အကဲဖြတ်ခြင်းသည် လုံးဝ တိကျမှန်ကန်သည်။ သို့ရာတွင် သမ္မာတရားအား သင်နားမလည်လျှင် သင်၌ အယူအဆများ ဖြစ်ပေါ်လိမ့်မည်။ သင်က “၎င်းတို့သည် ကောင်းသောအရာတစ်ခုကို လုပ်ဆောင်ခြင်းအတွက် အဘယ်ကြောင့် ဖော်ထုတ်ခံရပြီး ရှုတ်ချခံနေရသနည်း။ ၎င်းတို့သည် မျှတစွာ ဆက်ဆံခြင်းမခံရပါ” ဟု ပြောလိမ့်မည်။ ဤသည်မှာ သင် အကဲဖြတ်မည့် ပုံစံဖြစ်သည်။ ဤအမှုကိစ္စကို အကဲဖြတ်ခြင်းအတွက် သမ္မာတရားသည် သင်၏ အခြေပြုချက်မဟုတ်ဘဲ သင့်စိတ်က စိတ်ကူးထင်မြင်သော အရာများ ဖြစ်သည်။ သင်သည် လူသားအယူအဆများနှင့် စိတ်ကူးထင်မြင်မှုများအရ အမှုအရာများကို အစဉ်ရှုမြင်လျှင် ပြဿနာများ၏ အနှစ်သာရကို လုံးဝ ရှင်းလင်းစွာ မြင်နိုင်မည်မဟုတ်။ အပေါ်ယံ အသွင်အပြင်များ၏ အထင်အမြင်မှားစေခြင်းကိုသာ သင်ခံရမည်။ သင်၌ သမ္မာတရားမရှိသောအခါ မည်သည့်အရာကို သင်ကြည့်သည်ဖြစ်စေ သင်၏ အမြင်က အစဉ် မပြတ်မသားဖြစ်မည်။ မှုန်ဝါးပြီး ဝိုးတိုးဝါးတားဖြစ်ကာ မရှင်းမလင်းဖြစ်လိမ့်မည်။ သို့တိုင်အောင် သင်က သင့်ထံတွင် အသိအမြင်ရှိပြီး အတွေးနက်နဲမှုရှိသည်ဟု ထင်သည်။ ဤသည်မှာ မိမိကိုယ်ကို သိမြင်မှုကင်းမဲ့ခြင်းဖြစ်သည်။ ဥပမာ လူတစ်ဦးသည် ဆိုးယုတ်ပြီး အပြစ်ဒဏ်ပေးခြင်းခံရသင့်သည်ဟု ဘုရားသခင်က ဆိုသော်လည်း သင်က သူသည် လူကောင်းတစ်ယောက်ဖြစ်ပြီး ကောင်းသောအရာများကို လုပ်ဆောင်ခဲ့သည်ဟု ဆိုလျှင် သင့်စကားများက ဘုရားသခင်၏ စကားများနှင့် အတိအကျပင် ဆန့်ကျင်ပြီး ကွဲလွဲနေသည်မဟုတ်လော။ ဤသည်မှာ သမ္မာတရားကို လူတို့နားမလည်သောအခါ၊ ပိုင်းခြားသိမြင်မှုမရှိသောအခါ ဖြစ်ပျက်သောအရာ ဖြစ်သည်။ လူအချို့သည် ဘုရားသခင်ကို နှစ်များစွာ ယုံကြည်ခဲ့သော်လည်း သမ္မာတရားကို နားမလည်ပေ။ ၎င်းတို့သည် မည်သည့်အမှုကိစ္စမဆိုတွင် စေ့စပ်မှုမရှိဘဲ ၎င်းတို့ရှင်းလင်းစွာ မမြင်နိုင်သည့် အမှုကိစ္စများစွာရှိသည်။ ၎င်းတို့သည် အယောင်ဆောင်ခေါင်းဆောင်များ၊ အန္တိခရစ်များ၏ အထင်အမြင်မှားစေခြင်းကို အလွယ်တကူခံရသည်။ မည်သည့်အခြေအနေများ ဖြစ်ပေါ်ပါစေ အနှောင့်အယှက်ဖြစ်စေနေသည့် ဆိုးယုတ်သောသူတစ်ဦး ရှိသရွေ့ ၎င်းတို့က ကိုယ်တိုင်သတိမထားမိဘဲ ရောထွေးကုန်ပြီး ထိုဆိုးယုတ်သောသူကဲ့သို့ ပြောဆိုကြသည်။ ထိုဆိုးယုတ်သောသူက ဖော်ထုတ်ခြင်းနှင့် ထုတ်ဖော်ခြင်းခံရမှသာ ၎င်းတို့က အသိစိတ်ဝင်လာခြင်း ဖြစ်သည်။ ဤသို့သောသူများသည် မကြာခဏ ဘာဆိုဘာမှမသိသော စိတ်နေစိတ်ထားတစ်ခုတွင် နေထိုင်ကြပြီး ၎င်းတို့၏ အနှစ်သာရသည် နားဝေတိမ်တောင်ဖြစ်သောသူတစ်ဦး၏ အနှစ်သာရဖြစ်သည်။ ဤသို့သောလူများတွင် အစွမ်းအစနည်းနည်းမျှမရှိပေ။ ၎င်းတို့သည် သမ္မာတရားကို နားမလည်ရုံသာမက အချိန်မရွေး အထင်အမြင်မှားစေခြင်း ခံရနိုင်သည်။ ထို့ကြောင့် ၎င်းတို့သည် သမ္မာတရား လက်တွေ့ကျမှုများထဲသို့ ဝင်ရောက်ရန် မဖြစ်နိုင်ပေ။ အသင်းတော်တိုင်းတွင် ဤသို့သောလူအချို့ရှိသည်။ အယောင်ဆောင်ခေါင်းဆောင်တစ်ဦးက အလုပ်လုပ်သောအခါ ၎င်းတို့က သူ့နောက်သို့လိုက်ကြသည်။ အန္တိခရစ်တစ်ဦးက လူတို့ကို အထင်အမြင်မှားစေသောအခါ ၎င်းတို့က သူ့နောက်လိုက်ကြသည်။ အတိုချုပ်အားဖြင့် ခေါင်းဆောင်က မည်သူဖြစ်ပါစေ ၎င်းတို့က ထိုသူ့နောက်သို့ လိုက်လိမ့်မည်။ ၎င်းတို့သည် မိမိခင်ပွန်း လုပ်ဆောင်သမျှနောက်သို့လိုက်သော မိန်းမကဲ့သို့ ဖြစ်သည်။ ခေါင်းဆောင်က လူကောင်းတစ်ယောက်ဖြစ်လျှင် ၎င်းတို့က လူကောင်းတစ်ယောက်နောက်သို့ လိုက်သည်။ ခေါင်းဆောင်က လူဆိုးတစ်ယောက် ဖြစ်လျှင် ၎င်းတို့က လူဆိုးတစ်ယောက်နောက်သို့ လိုက်သည်။ ၎င်းတို့တွင် ကိုယ်ပိုင်ထင်မြင်ချက်များ၊ သို့မဟုတ် ရပ်တည်ချက်များမရှိကြ။ ထို့ကြောင့် ဤသို့သောသူမျိုးကို သမ္မာတရားအား နားလည်ဖို့၊ သို့မဟုတ် စစ်မှန်မှုအတွင်းသို့ ဝင်ရောက်ဖို့ မမျှော်လင့်နှင့်။ ၎င်းတို့က အနည်းငယ်အလုပ်လုပ်ပေးနိုင်လျှင် ကောင်းနေပြီ ဖြစ်သည်။ သန့်ရှင်းသောဝိညာဉ်တော်သည် သမ္မာတရားအား ချစ်သောသူတို့တွင် အလုပ်လုပ်သည်။ သမ္မာတရားအား ချစ်သောသူအားလုံးသည် အနည်းဆုံးအနေဖြင့် ဘုရားနှုတ်ကပတ်တော်ကို နားလည်နိုင်ပြီး ဘုရားအိမ်တော်၏ တရားဒေသနာများနှင့် မိတ်သဟာယကို နားလည်နိုင်သော အစွမ်းအစရှိသူများ ဖြစ်ကြသည်။ ဘာသာရေးလောကသည် မည်မျှသော မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သောအရာများ ဖြန့်ဖြူးပြီး ဖြန့်ဝေသည်ဖြစ်စေ၊ အန္တိခရစ်၏ ကောက်ကျစ်ဆိုးယုတ်သော အင်အားစုက အသင်းတော်ကို မည်သို့ အသရေဖျက်ပါစေ၊ ရှုတ်ချပါစေ၊ ဖိနှိပ်ပါစေ၊ သမ္မာတရားကို ချစ်သောသူတို့သည် ဘုရားနှုတ်ကပတ်တော်များက သမ္မာတရားဖြစ်သည်ကို လက်ခံယုံကြည်ကြဆဲဖြစ်သည်။ ပြီးလျှင် ဘုရားအိမ်တော်ရှိ တရားဒေသနာများ၊ မိတ်သဟာယနှင့် အတွေ့အကြုံဆိုင်ရာ သက်သေခံချက်တို့သည် သမ္မာတရားနှင့် ကိုက်ညီပြီး အမှန်တကယ် သက်သေခံချက်များဖြစ်သည်ဟု ယုံကြည်ကြဆဲဖြစ်သည်။ ဤသည်မှာ သဘောပေါက်နားလည်နိုင်စွမ်းရှိခြင်း၏ အဓိပ္ပာယ်ဖြစ်သည်။ ဘုရားသခင်ပြောသည့် နှုတ်ကပတ်တော်များအားလုံးသည် သမ္မာတရားဖြစ်ပြီး လူတို့ပိုင်ဆိုင်သင့်သည့် အသက်စစ်မှန်မှုများဖြစ်ကြောင်းကို သင်သဘောပေါက်လျှင် ဤသဘောပေါက်ခြင်းက သင်က သမ္မာတရား၏ တစ်စိတ်တစ်ပိုင်းကို နားလည်နှင့်ပြီဖြစ်သည်ဆိုသည်ကို သက်သေပြသည်။ ဘုရားသခင်ဖော်ပြသည့် သမ္မာတရားအားလုံးသည် အပြုသဘောဆောင်သောအရာများဖြစ်ပြီး သမ္မာတရားစစ်မှန်မှုများ ဖြစ်သည်ကို သင်သဘောပေါက်နားလည်လျှင်၊ ဤသည်မှာ မှန်သည်ဆိုသည်ကို သင်သေချာပြီး ဤသည်မှာ တစ်ရာရာနှုန်းပြည့် မှန်သည်ဆိုသည်ကို အသိအမှတ်ပြုလျှင် ဘုရားသခင်၏ လုပ်ဆောင်မှုအပေါ် သင်နားလည်မှုရှိသည်။ သမ္မာတရားကို နားလည်ရန်မှာ လွယ်ကူသောအရာ မဟုတ်ပေ။ ယင်းသည် သန့်ရှင်းသောဝိညာဉ်တော်က ဉာဏ်အလင်းဖွင့်ပြပေးခြင်းခံရသော လူများသာ ရရှိနိုင်သောအရာတစ်ခု ဖြစ်သည်။ သမ္မာတရားကို အမှန်တကယ် နားလည်သူတို့သည် ဘုရားသခင် လုပ်ဆောင်သမျှတိုင်းက အပြုသဘောဆောင်သည်ကိုလည်းကောင်း၊ ယင်းတို့အားလုံးက သမ္မာတရားဖြစ်သည်ကိုလည်းကောင်း၊ ယင်းတို့အားလုံးက လူသားမျိုးနွယ်အဖို့ အလွန်တန်ဖိုးရှိသည်ကိုလည်းကောင်း ၎င်းတို့၏ စိတ်နှလုံးအတွင်းတွင် အသိအမှတ်ပြုပြီး ဖြစ်သည်။ သမ္မာတရားကို အမှန်တကယ် နားလည်သူတို့သည် ဘာသာတရားမရှိသူတို့၏ လောကရှိ အရာရာတိုင်းသည် အပျက်သဘောဆောင်ပြီး သမ္မာတရားနှင့် ဆန့်ကျင်သည်ဆိုသည်ကို ရှင်းလင်းစွာ မြင်နိုင်သည်။ ၎င်းတို့၏ သီအိုရီများက မည်မျှကောင်းမွန်သည့်ပုံစံရှိပါစေ ၎င်းတို့က လူတို့ကို အထင်အမြင်မှားစေပြီး ထိခိုက်စေသည်။ ဘုရားသခင် လုပ်ဆောင်သမျှတိုင်းသည် အပြုသဘောဆောင်ပြီး သမ္မာတရားဖြစ်သည်။ လူတို့အတွက် ကယ်တင်ခြင်းဖြစ်သည်။ စာတန်နှင့် နတ်ဆိုးများ လုပ်ဆောင်သမျှတိုင်းသည် အပျက်သဘောဆောင်သည်။ မှားယွင်းသည်။ အဓိပ္ပာယ်မရှိပေ။ ပြီးလျှင် လူတို့ကို အထင်အမြင်မှားစေပြီး ထိခိုက်စေသည်။ ယင်းသည် ဘုရားသခင်လုပ်ဆောင်သည့်အရာနှင့် အတိအကျ ဆန့်ကျင်ဘက်ဖြစ်သည်။ သင်သည် ဤအရာအပေါ်တွင် လုံးဝ ရှင်းလင်းလျှင် သင့်၌ ပိုင်းခြားသိမြင်မှုရှိသည်။ သင်က သမ္မာတရားကိုလည်း လိုက်စားနိုင်လျှင်လည်းကောင်း၊ ဘုရားနှုတ်ကပတ်တော်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံနိုင်လျှင်လည်းကောင်း၊ ဘုရားနှုတ်ကပတ်တော်မှတစ်ဆင့် သင့်ကိုယ်သင်နားလည်ပြီး ယင်းတို့ဖြင့် သင့်ကိုယ်သင် နှိုင်းယှဉ်ချိန်ဆနိုင်လျှင်လည်းကောင်း၊ သင်၏ ဖောက်ပြန်ပျက်စီးခြင်းကို အမှန်အတိုင်း မြင်နိုင်လျှင်လည်းကောင်း၊ သင့်အတွက် ဘုရားသခင်ဖန်တီးသည့် အခြေအနေတိုင်း၌ သင်ထုတ်ဖော်ပြသော ဖောက်ပြန်ပျက်စီးသည့် စိတ်သဘောထားကို ဖြေရှင်းနိုင်လျှင်လည်းကောင်း၊ နောက်ဆုံးတွင် သင့်ကိုယ်သင် နားလည်နိုင်ရုံသာမက သူတစ်ပါးတို့ကိုလည်း ပိုင်းခြားသိမြင်နိုင်လျှင် လည်းကောင်း၊ ဘုရားသခင်ကို မည်သူက အမှန်တကယ်ယုံကြည်သည်၊ မည်သူက မယုံကြည်သူဖြစ်သည်၊ မည်သူက အယောင်ဆောင်ခေါင်းဆောင်ဖြစ်သည်၊ မည်သူက အန္တိခရစ်ဖြစ်သည်၊ မည်သူက လူတို့ကို အထင်အမြင်မှားစေသည်တို့ကြား ပိုင်းခြားသိမြင်နိုင်လျှင်လည်းကောင်း၊ ဤအရာများကို သင်တိကျမှန်ကန်စွာ အကဲဖြတ်ပြီး ပိုင်းခြားသိမြင်နိုင်လျှင် သမ္မာတရားကို သင်နားလည်ပြီး စစ်မှန်မှုအချို့ရှိသည်ဆိုသည့် အဓိပ္ပာယ်ဖြစ်သည်။ ဥပမာ သင်၏ ဆွေမျိုးများ၊ သို့မဟုတ် မိဘများသည် ဘုရားသခင်ကို ယုံကြည်သူများဖြစ်ကြပြီး မကောင်းမှုပြုသောကြောင့်၊ အဖျက်အမှောင့်များ ဖန်တီးသောကြောင့်၊ သို့မဟုတ် သမ္မာတရားကို လုံးဝ လက်မခံသောကြောင့် ၎င်းတို့သည် ရှင်းလင်းပစ်ခြင်းခံရသည်ဟု ဆိုကြပါစို့။ သို့ရာတွင် သင်သည် ၎င်းတို့အပေါ် ပိုင်းခြားသိမြင်ခြင်းမရှိဘဲ ၎င်းတို့ အဘယ်ကြောင့် ရှင်းလင်းပစ်ခြင်းခံရသည်ကို မသိဘဲ အလွန်အမင်း စိတ်မကောင်းဖြစ်ရလေသည်။ ပြီးလျှင် ဘုရားအိမ်တော်၌ ချစ်ခြင်းမေတ္တာမရှိကြောင်းနှင့် လူများကို တရားမမျှတကြောင်း သင် အစဉ်သဖြင့် ညည်းညူနေသည်။ သင်သည် ဘုရားသခင်ကို ဆုတောင်းပြီး သမ္မာတရားကို ရှာဖွေသင့်သည်။ ထို့နောက်တွင် ဤဆွေမျိုးများသည် မည်သည့်လူစားမျိုးသာ ဖြစ်သည်ကို ဘုရားနှုတ်ကပတ်တော်အပေါ် အခြေခံ၍ အကဲဖြတ်လော့။ သင်သည် သမ္မာတရားကို အမှန်တကယ်နားလည်လျှင် ၎င်းတို့ကို တိကျမှန်ကန်စွာ အဓိပ္ပာယ် သတ်မှတ်နိုင်လိမ့်မည်။ ပြီးလျှင် ဘုရားသခင် လုပ်ဆောင်သမျှသည် မှန်ကန်ကြောင်းနှင့် သူသည် ဖြောင့်မတ်သောဘုရားဖြစ်ကြောင်းကို သင် မြင်လိမ့်မည်။ ဤသို့ဆိုလျှင် သင်သည် စောဒကတက်ခြင်း ရှိမည်မဟုတ်ပေ။ ဘုရားသခင်၏ အစီအစဉ်များကို ကျိုးနွံနာခံနိုင်မည်ဖြစ်ပြီး သင်၏ ဆွေမျိုးများ၊ သို့မဟုတ် မိဘကို ခုခံကာကွယ်ရန် ကြိုးစားလိမ့်မည်မဟုတ်ပေ။ ဤနေရာတွင် အဓိကအချက်မှာ သင်တို့၏ ဆွေမျိုးသားချင်းများကို ဖြတ်ဖို့ မဟုတ်ပေ။ ၎င်းတို့သည် မည်သည့်လူစားမျိုး ဖြစ်သည်ကို အဓိပ္ပာယ်သတ်မှတ်ရန်သာဖြစ်ပြီး ၎င်းတို့အပေါ် သင်ပိုင်းခြားသိမြင်နေစေရန်နှင့် ၎င်းတို့ အဘယ်ကြောင့် ဖယ်ရှားရှင်းလင်းခြင်း ခံရသည်ကို သိရှိစေရန်ဖြစ်သည်။ ဤအရာက သင်၏စိတ်နှလုံးထဲ၌ သင့်အတွက် အမှန်တကယ် ရှင်းလင်းပြီး သင်၏အမြင်ရှုထောင့်သည် မှန်ကန်သကဲ့သို့ သမ္မာတရားနှင့် ကိုက်ညီပါက ဘုရားသခင်နှင့် သင်တစ်ဖက်တည်း ရပ်တည်နိုင်လိမ့်မည်ဖြစ်ပြီး အမှုကိစ္စအပေါ် သင်၏အမြင်များသည် ဘုရားနှုတ်ကပတ်တော်များနှင့် လုံးလုံး သဟဇာတဖြစ်လိမ့်မည်။ သမ္မာတရားကို လက်မခံနိုင်ဘဲ သို့မဟုတ် ဘုရားနှုတ်ကပတ်တော်များနှင့်အညီ လူများကို ရှုမြင်နိုင်စွမ်း မရှိပါက၊ ပြီးလျှင် လူများကို ရှုမြင်သည့်အခါတွင် ဇာတိပကတိ၏ ဆက်ဆံရေးများနှင့် အမြင်ရှုထောင့်များဘက်တွင် ရှိနေသေးပါက ဤဇာတိပကတိဆိုင်ရာ ဆက်ဆံရေးကို သင်မည်သည့်အခါမျှ ဖယ်ရှားနိုင်မည် မဟုတ်ဘဲ ဤလူများကို အသင်းတော်ရှိ ညီအစ်ကိုမောင်နှမများထက်ပင် ပိုရင်းနှီးသည့်အလား မိမိ၏ဆွေမျိုးသားချင်းများကဲ့သို့ ဆက်ဆံနေဦးမည်ဖြစ်သည်။ ထိုအခြေအနေတွင် ဤကိစ္စ၌ သင်၏မိသားစုအပေါ် သင်၏အမြင်များနှင့် ဘုရားနှုတ်ကပတ်တော်များကြားတွင် ဆန့်ကျင်ကွဲလွဲမှုတစ်ခု၊ ပဋိပက္ခတစ်ခုပင် ရှိမည်ဖြစ်သည်။ ပြီးလျှင် ထိုသို့သော အခြေအနေများတွင် ဘုရားသခင်ဘက်၌ ရပ်တည်ဖို့ သင့်အတွက် ဖြစ်နိုင်မည်မဟုတ်သကဲ့သို့ သင့်ထံတွင် ဘုရားသခင်နှင့်ပတ်သက်သော အယူအဆများနှင့် အထင်လွဲမှုများ ရှိပေမည်။ ထို့ကြောင့် လူတို့သည် ဘုရားသခင်နှင့် သဟဇာတဖြစ်ခြင်းကို ရရှိဖို့ဆိုလျှင် ရှေးဦးစွာ အကြောင်းကိစ္စများအပေါ် ၎င်းတို့၏ အမြင်များသည် ဘုရားသခင်၏ နှုတ်ကပတ်တော်များနှင့် ကိုက်ညီရမည်။ လူများနှင့် အမှုအရာများကို ဘုရားနှုတ်ကပတ်တော်အပေါ် အခြေခံပြီး ရှုမြင်နိုင်ရမည်။ ဘုရားနှုတ်ကပတ်တော်များက သမ္မာတရားဖြစ်သည်ကို လက်ခံနိုင်ရမည်ဖြစ်ပြီး လူသား၏ ရိုးရာအယူအဆများကို ဘေးဖယ်ထားနိုင်ရမည်။ သင်သည် မည်သည့်လူ၊ သို့မဟုတ် အမှုကိစ္စကို ရင်ဆိုင်ရပါစေ ဘုရားသခင်နှင့် တူညီသောအမြင်များနှင့် ရှုထောင့်များကို ထားရှိနိုင်ရမည်။ ပြီးလျှင် သင်၏ အမြင်များနှင့် ရှုထောင့်များသည် သမ္မာတရားနှင့် သဟဇာတဖြစ်ရမည်။ ဤနည်းအားဖြင့် သင်၏ အမြင်များနှင့် လူတို့ကို သင်ချဉ်းကပ်သည့်နည်းသည် ဘုရားသခင်အတွက် ရန်လိုခြင်း ရှိမည်မဟုတ်ပေ။ ပြီးလျှင် သင်သည် ဘုရားသခင်အပေါ် ကျိုးနွံနာခံခြင်းနှင့် ဘုရားသခင်နှင့် သဟဇာတဖြစ်ခြင်းကို စွမ်းဆောင်နိုင်လိမ့်မည်။ ဤသို့သောလူတို့သည် ဘုရားသခင်ကို မည်သည့်အခါမျှ ထပ်မံ အာခံနိုင်မည်မဟုတ်ပေ။ ၎င်းတို့သည် ဘုရားသခင်ရယူလိုသည့် လူများပင် ဧကန်ဖြစ်ကြသည်။

သမ္မာတရားလက်တွေ့ကျမှုများအတွင်းသို့ ဝင်ရောက်ရာတွင် ပထမအဆင့်မှာ ဘုရားနှုတ်ကပတ်တော်များအတိုင်း သင့်ကိုယ်သင် ဆင်ခြင်သုံးသပ်ရန်၊ သင်၏ မတူညီသောအခြေအနေများအားလုံးကို ဘုရားနှုတ်ကပတ်တော်ဖြင့် နှိုင်းယှဉ်ရန် ဖြစ်သည်။ သင်သည် ပို၍နက်နဲစွာ ဝင်ရောက်လိုလျှင် သင်၏ ဖောက်ပြန်ပျက်စီးသော စိတ်သဘောထားကို ပို၍နက်နဲစွာ စိစစ်ပြီး နားလည်ရမည်။ နားလည်ပြီးနောက်တွင် မည်သည့်အရာကို လုပ်ဆောင်သင့်သနည်း။ သင်သည် လက်တွေ့လုပ်ဆောင်ပြီး ဝင်ရောက်ရန် နည်းလမ်းတစ်ခု ရှာသင့်သည်။ သမ္မာတရားကို မည်သို့ လက်တွေ့လုပ်ဆောင်ပြီး သင်၏ ဖောက်ပြန်ပျက်စီးသော စိတ်သဘောထားအား ဖယ်ရှားရမည်ဆိုသည်ကို တွေးတောရမည်။ ဤသည်မှာ မှန်ကန်သော လမ်းကြောင်းဖြစ်သည်။ လူအချို့သည် မိမိတို့ကိုယ်ကို နားလည်မှုရရှိပြီးနောက်တွင် အပျက်သဘောဆောင်လာကြသည်။ ၎င်းတို့သည် ဖယ်ရှားရှင်းလင်းခံရပြီး အစေခံသူများနှင့် အဖြည့်ခံသူများဖြစ်သည်ဟူ၍ ငိုရှိုက်ကြသည်။ ပြီးလျှင် ၎င်းတို့သည် ၎င်းတို့၏ တာဝန်များကိုပင် မလုပ်ဆောင်လိုပေ။ ဤသူတို့မှာ မည်သည့်လူစားမျိုး ဖြစ်သနည်း။ ဤသူတို့မှာ အဓိပ္ပာယ်မရှိသောလူများနှင့် အဖြစ်သည်းပြသူများ ဖြစ်၏။ ဤသို့ဆိုလျှင် ယင်းကို ပြုပြင်ရန် အကောင်းဆုံးနည်းလမ်းမှာ အဘယ်နည်း။ အနည်းဆုံးအနေဖြင့် ၎င်းတို့သည် မငိုသင့်၊ သို့မဟုတ် ဇာမချဲ့သင့်ပေ။ ထို့အပြင် ၎င်းတို့သည် လက်မလျှော့သင့်၊ သို့မဟုတ် ဘုရားသခင်နှင့်ပတ်သက်ပြီး မညည်းညူသင့်ပေ။ ၎င်းတို့လုပ်ဆောင်သင့်သည့် အရေးကြီးဆုံးသောအရာများမှာ သမ္မာတရားကို ရှာဖွေပြီး ဘုရားသခင်၏ ရည်ရွယ်ချက်က အမှန်တကယ်တွင် မည်သည့်အရာ ဖြစ်သည်ကိုလည်းကောင်း၊ မည်သည့်ဆောင်ရွက်မှုနည်းလမ်းက ဆင်ခြင်တုံတရားအရှိဆုံး ဖြစ်သည်ကိုလည်းကောင်း၊ မည်သည့်လမ်းကြောင်းကို ၎င်းတို့ ရွေးချယ်သင့်သည်ကိုလည်းကောင်း နားလည်လာရန် ဖြစ်သည်။ ဤသည်တို့မှာ အရေးကြီးဆုံးအရာများဖြစ်သည်။ လူတို့သည် ကောင်းချီးခံစားရရန် ရည်ရွယ်ချက်၏ ထိန်းချုပ်ခြင်းကို စဉ်ဆက်မပြတ် ခံရသောအခါတွင် ၎င်းတို့၏ ဆင်ခြင်တုံတရားဆုံးရှုံးရန်မှာ အလွယ်ကူဆုံးဖြစ်သည်။ ဆင်ခြင်တုံတရားကင်းမဲ့သောသူများသည် သနားစရာအကောင်းဆုံးဖြစ်သည်။ သို့သော် အရာအားလုံးထဲတွင် ဘုရားသခင်အား ကျိုးနွံနာခံပြီး ဘုရားသခင်ကျေနပ်စေရန်သာ အားထုတ်ဖို့ ရွေးချယ်သည့်သူများသည် ဆင်ခြင်တုံတရားအရှိဆုံးသူများ၊ အကြီးဆုံးသော အသိတရားရှိသူများ ဖြစ်သည်။ လူတစ်ယောက်သည် ဘုရားသခင်၏ ဖော်ထုတ်ခြင်းကို ခံရသောအခါ မည်သို့ ကိုင်တွယ်သင့်သနည်း။ ပြီးလျှင် မည်သည့်ရွေးချယ်မှုကို လုပ်ဆောင်သင့်သနည်း။ သမ္မာတရားကို ရှာဖွေရမည်။ မည်သည့်အခြေအနေအောက်တွင်မဆို နားဝေတိမ်တောင် မဖြစ်သင့်ပေ။ သင့်အနေဖြင့် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံခြင်း၊ သင်၏ ဖောက်ပြန်ပျက်စီးခြင်းကို အမှန်အတိုင်း မြင်ခြင်းသည် ကောင်းသည်။ ထို့ကြောင့် အဘယ်ကြောင့် သင်အပျက်သဘောဆောင်သနည်း။ သင့်ကိုယ်သင် နားလည်မှု ရရှိစေရန်အတွက်၊ သင့်အား ကယ်တင်ရန်အတွက် ဘုရားသခင်က သင့်ကို ဖော်ထုတ်သည်။ အမှန်တကယ်တွင် သင်ထုတ်ဖော်သော ဖောက်ပြန်ပျက်စီးသည့် စိတ်သဘောထားသည် သင်၏ သဘာဝမှ အရင်းခံသည်။ ဘုရားသခင်က သင့်ကို ဖော်ထုတ်လိုခြင်းမဟုတ်ပေ။ သို့သော် သူက သင့်ကို မဖော်ထုတ်လျှင် သင်က ထုတ်ဖော်ဆဲ ဖြစ်မည်မဟုတ်လော။ ဘုရားသခင်အား သင်မယုံကြည်စဉ်က သူသည် သင့်အား မဖော်ထုတ်ရသေးပေ။ ထို့ကြောင့် သင်အသက်ရှင်နေထိုင်သည့် အရာရာတိုင်းသည် စာတန်ဆန်သော ဖောက်ပြန်ပျက်စီးသည့် စိတ်သဘောထား မဟုတ်လော။ သင်သည် စာတန်ဆန်သော စိတ်သဘောထားအတိုင်း နေထိုင်သောသူတစ်ဦး ဖြစ်သည်။ သင်သည် ဤအရာများကြောင့် အလွန် အံ့ဩထိတ်လန့်ခြင်း မဖြစ်သင့်ပေ။ ဖောက်ပြန်ပျက်စီးမှု အနည်းငယ်ကို သင်ထုတ်ဖော်သောအခါ သင်သည် သေမတတ်ကြောက်ရွံ့သည်။ သင့်အတွက် ဇာတ်သိမ်းသွားပြီဟုလည်းကောင်း၊ ဘုရားသခင်က သင့်ကို အလိုမရှိဟုလည်းကောင်း၊ သင်လုပ်ဆောင်ခဲ့သမျှတိုင်းက အချည်းနှီး ဖြစ်သည်ဟုလည်းကောင်း သင်ထင်သည်။ အလွန်အကျွံ မတုံ့ပြန်နှင့်။ ဘုရားသခင် ကယ်တင်သည်မှာ ဖောက်ပြန်ပျက်စီးသည့် လူသားများဖြစ်သည်။ စက်ရုပ်များ မဟုတ်။ ဖောက်ပြန်ပျက်စီးသော လူသားများဆိုသည်မှာ မည်သည့်အရာကို ငါဆိုလိုသနည်း။ စာတန်ဆန်သော ဖောက်ပြန်ပျက်စီးသည့် စိတ်သဘောထားကို ထုတ်ဖော်သူများ၊ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောသူများ၊ သမ္မာတရားကို လက်မခံသော၊ ဘုရားသခင်ကို အာခံပြီး ပုန်ကန်နိုင်စွမ်းရှိသော၊ ဘုရားအပေါ် ရန်မူလိုသော၊ ပေါလု၏ ခြေလှမ်းများနောက်သို့ လိုက်နိုင်စွမ်းရှိသောသူများကို ငါဆိုလိုသည်။ ဤသူတို့မှာ ဘုရားသခင် ကယ်တင်သောလူစားမျိုး ဖြစ်သည်။ သင်သည် ဘုရားသခင်၏ ကယ်တင်ခြင်းကို လက်ခံလိုပြီး ကယ်တင်ခြင်းရရှိလိုလျှင် သင့်စိတ်နှလုံး၌ တည်ရှိသော ဖောက်ပြန်ပျက်စီးသည့် စိတ်သဘောထားကို ရင်ဆိုင်ရမည်။ နေ့စဉ် သင်ထုတ်ဖော်သော ဖောက်ပြန်ပျက်စီးသည့် စိတ်သဘောထားကို ရင်ဆိုင်ရမည်။ ပြီးလျှင် နေ့စဉ် သမ္မာတရားကို ရှာဖွေပြီး သင့်ကိုယ်သင် ဆင်ခြင်သုံးသပ်ရမည်။ ဘုရားနှုတ်ကပတ်တော်များနှင့် သင့်ကိုယ်သင် နှိုင်းယှဉ်ရမည်။ သင်ထုတ်ဖော်သည့် ဖောက်ပြန်ပျက်စီးသည့် စိတ်သဘောထားအား ပိုင်းခြားသိမြင်ခြင်းနှင့် စိစစ်ခြင်းကို လက်တွေ့လုပ်ဆောင်ပြီး ယင်းကို ရုန်းကန်တိုက်ခိုက်ရမည်။ လူအချို့သည် ယင်းကို အကြိမ်အတန်ငယ် ရင်ဆိုင်သော်လည်း ရှုံးနိမ့်ကာ “ငါသည် အဘယ်ကြောင့် မာနထောင်လွှားမှုကို အစဉ်ထုတ်ဖော်သနည်း။ အခြားလူများက အဘယ်ကြောင့် မထုတ်ဖော်သနည်း” ဟု ဆိုကြသည်။ အမှန်တွင် လူတိုင်းက မာနထောင်လွှားမှုကို ထုတ်ဖော်သည်။ အခြားလူများက ထုတ်ဖော်သောအခါ သင်မသိသော်လည်း ၎င်းတို့က သိသည်။ သို့မဟုတ် ၎င်းတို့ကိုယ်တိုင်က မည်သည့်အချိန်တွင် မာနထောင်လွှားခြင်းအား ၎င်းတို့ထုတ်ဖော်နေသည်ကို မသိလိုက်ခြင်းဖြစ်နိုင်သည်။ သို့သော် ဘုရားသခင် သိသည်။ ပြီးလျှင် လူတို့မှတ်မိရမည့် အခြားပြဿနာတစ်ခုလည်းရှိသည်။ ဘုရားသခင်က လူတို့၏ ဖောက်ပြန်ပျက်စီးသော စိတ်သဘောထားများကို ပြုပြင်သည်။ ၎င်းတို့၏ အမှုအရာများကို လုပ်ဆောင်သည့်ပုံစံကို သူမပြုပြင်ပေ။ သင်က တစ်စုံတစ်ခုကို လုပ်ဆောင်စဉ်တွင် ထားရှိသော ယာယီရည်ရွယ်ချက်တစ်ခုကို၊ သို့မဟုတ် အမှုအရာများကို လုပ်ဆောင်သည့် ပုံစံတစ်ခုခုကို ဘုရားသခင် မမုန်းတီးပေ၊ သို့မဟုတ် သင်က ရံဖန်ရံခါ ပျင်းရိလျှင်၊ သို့မဟုတ် အဖိုးအခမပေးဆပ်လျှင် မမုန်းတီးပေ။ ဤသည်တို့မှာ ဘုရားသခင် မုန်းတီးသည့်အရာများ မဟုတ်။ ဘုရားသခင် မုန်းတီးသည်မှာ သင်၏ ဖောက်ပြန်ပျက်စီးသော စိတ်သဘောထား ဖြစ်သည်။ သင်သည် ဖောက်ပြန်ပျက်စီးသော စိတ်သဘောထားတစ်ခုအား ထုတ်ဖော်နေသည်ဟု ခံစားရသည့်အချိန်တိုင်းတွင် ဘုရားသခင်က သင့်ကို ပဲ့ပြင်ဆုံးမခြင်း မပြုလုပ်မီတွင် သင့်ဘာသာ သတိပြုမိသင့်သည်။ ဘုရားသခင်က သင့်အား မုန်းတီးသလော၊ သို့မဟုတ် သင့်အား ဖယ်ရှားရှင်းလင်းပြီး ဖြစ်သလောဆိုသည်ကို မခန့်မှန်းသင့်ပေ။ သင့်ပြဿနာကို သင်သတိပြုမိသင့်သည်။ ထို့နောက်တွင် သင်မည်သို့ နောင်တရသင့်သည်ကိုလည်းကောင်း၊ သမ္မာတရားအား လက်တွေ့လုပ်ဆောင်ခြင်းတွင် မည်သည့်နည်းလမ်းက ပြောင်းလဲမှုဖြစ်စေမည်ကိုလည်းကောင်း ရှာဖွေသင့်သည်။ ဤသည်မှာ ပုံမှန်ဆင်ခြင်တုံတရား၏ သရုပ်သကန်တစ်ခုဖြစ်သည်။ သင်ဦးစွာ သတိပြုမိသင့်သည်မှာ “ငါ၏ ဤစကားများသည် ကျိုးကြောင်းမသင့်လျော်ဘဲ မာနထောင်လွှားခြင်းကို ထုတ်ဖော်သည်။ ငါသည် ဤတာဝန်ကို လုပ်ဆောင်နိုင်စွမ်းမရှိ။ သို့တိုင်အောင် ကိုယ့်ကိုယ်ကိုယ် အကောင်းပြော၍ လုပ်နိုင်သည်ဟု ဆိုသည်။ ထို့ကြောင့် ဤသည်မှာ ကြီးကြီးကျယ်ကျယ် ပြောဆိုခြင်းများသာ မဟုတ်လော။ ကြီးကျယ်စွာပြောဆိုခြင်းနှင့် ကိုယ့်ကိုယ်ကိုယ်အကောင်းပြောခြင်းဖြင့် ငါသည် မာနထောင်လွှားသော စိတ်သဘောထားရှိသည်ကို ပြသည်” ဟူ၍ ဖြစ်သည်။ ဘုရားသခင်က သင့်အား ကြီးကျယ်စွာစကားပြောဆိုခြင်းအတွက် မရှုတ်ချပေ။ သို့သော် ဤသည်မှာ သင်သည် ဤအရာကို လွှတ်ချလိုက်နိုင်သည်ဟု ဆိုလိုသလော။ မဟုတ်ပေ။ ဤအရာကို သင် လွှတ်မချနိုင်ပေ။ ဤအရာကို သင်စိစစ်ရမည်ဖြစ်ပြီး “ငါသည် ကိုယ့်ကိုယ်ကိုယ် အကောင်းပြောခြင်းနှင့် ကြီးကျယ်စွာပြောဆိုခြင်း၌ အဘယ်ကြောင့် အလွန်ကျွမ်းကျင်သနည်း။ ငါမလုပ်နိုင်သည့်အရာများကို၊ သို့မဟုတ် ငါလုပ်နိုင်သည်ဟု သိခြင်းပင် မရှိသည့်အရာများကို အဘယ်ကြောင့် ငါကြွားဝါသနည်း။ ငါ့တွင် အဘယ်ကြောင့် ဤအားနည်းချက်ရှိသနည်း” ဟု ပြောရမည်။ ဤသည်မှာ အားနည်းချက်တစ်ခုမဟုတ်။ အားနည်းချက်တစ်ခုဆိုသည်မှာ အပေါ်ယံအဆင့် မကောင်းသောအလေ့အကျင့် ဖြစ်သည်။ ကြီးကျယ်စွာပြောဆိုခြင်းသည် မာနထောင်လွှားသော စိတ်သဘောထားက သူ့ဘာသာ ထုတ်ဖော်ပြသည့် နည်းလမ်းများထဲမှ တစ်ခုဖြစ်သည်။ ဤသို့သော အခြေအနေတစ်ခု၌ သင့်အား နေထိုင်စေရန် ညွှန်ကြားသည်မှာ သင်၏ စာတန်ဆန်သော စိတ်သဘောထားဖြစ်သည်။ သင်သည် သင့်စိတ်သဘောထား၏ ညွှန်ကြားခြင်းကို လုံးလုံး ခံရသည်။ သင်က ယင်းကို ချုပ်ထိန်းနိုင်ပြီး မာနထောင်လွှားသော စိတ်သဘောထားတစ်ခုကို မထုတ်ဖော်လျှင် သင့်၌ မာနထောင်လွှားသော စိတ်သဘောထားတစ်ခုမရှိတော့ဟု ဆိုလိုသလော။ ယင်းသည် ပြုပြင်ပြီးဖြစ်သည်ဟု ဆိုလိုသလော။ လုံးဝ ထိုမျှ မရိုးရှင်းပေ။ သင့်အား မာနထောင်လွှားခြင်း မရှိစေသည်မှာ တစ်စုံတစ်ခုကို သင်လုပ်ဆောင်သောနည်းလမ်းအား ပြောင်းလဲခြင်းအားဖြင့်လည်းကောင်း၊ အပေါ်ယံတွင် စည်းကမ်းလိုက်နာပြီး ကောင်းစွာ ပြုမူနေထိုင်ခြင်းဖြင့်လည်းကောင်း၊ ဆောင့်ကြွားကြွား မနေခြင်းအားဖြင့်လည်းကောင်း၊ ယဉ်ကျေးသော ဟန်အမူအရာ ရှိခြင်းအားဖြင့်လည်းကောင်း မဟုတ်ပေ။ ယင်းတို့သည် မျက်နှာဖုံးများသာဖြစ်ပြီး မာနထောင်လွှားခြင်းအပြင် ပြဿနာအသစ်များကို ထပ်ဆောင်းပေးသည်။ ရလဒ်မှာ ပို၍ပင် ဒုက္ခပေးသည်။ သင်၏ မာနထောင်လွှားခြင်းအား ပြုပြင်လိုပြီး ဖောက်ပြန်ပျက်စီးသော စိတ်သဘောထားအမျိုးအစားတိုင်းကို ပြုပြင်လိုလျှင် သင့်တာဝန်များအား ထမ်းဆောင်သောအချိန်၌ ယင်းကို ပြုပြင်ရန် သမ္မာတရားကို ရှာဖွေရမည်။ ဤသည်မှာ မှန်ကန်သောနည်းလမ်းဖြစ်သည်။ ဥပမာ ခေါင်းဆောင်က သင့်အတွက် တာဝန်တစ်ခုကို ထမ်းဆောင်ရန် စီစဉ်ပြီး နားထောင်ပြီးနောက်တွင် သင်က မထီမဲ့မြင်ပြုလျက် “ကျွန်ုပ်သည် ယခင်က ဤသို့သော တာဝန်များကို ထမ်းဆောင်ဖူးသည်။ ဤသည်မှာ အလွယ်လေးပင် ဖြစ်လိမ့်မည်” ဟု ဆိုသည် ဆိုပါစို့။ သို့သော် ထို့နောက်တွင် သင်သည် မာနထောင်လွှားမှုအား ထုတ်ဖော်ခဲ့သည်ကိုလည်းကောင်း၊ ဤစဉ်းစားပုံမှာ မှားယွင်းသည်ကိုလည်းကောင်း ချက်ချင်းပင် သဘောပေါက်ကာ အလျင်အမြန် ဆုတောင်းပြီး သင်၏ စဉ်းစားပုံကို ချိန်ညှိသည်။ “အို ဘုရားသခင်၊ ကျွန်ုပ်သည် မာနထောင်လွှားခြင်းကို တစ်ဖန် ထုတ်ဖော်ခဲ့ပါပြီ။ ကျွန်ုပ်ကို ပြုပြင်တော်မူပါ။ ကျွန်ုပ်သည် တာဝန်ကို ကောင်းစွာ ထမ်းဆောင်လိုစိတ်ရှိပါသည်” ဟု ပြောသည်။ ဤသည်မှာ သင်လုပ်ဆောင်သင့်သည့် ပထမဆုံးအရာတစ်ခု ဖြစ်သည်။ သို့ဆိုလျှင် သင်၏တာဝန်ကို သင်မည်သို့ သဘောထားပြီး ပြုမူသင့်သနည်း။ သင်က “ကျွန်ုပ်သည် ဘုရားသခင်အတွက် ဤအရာကို လုပ်ဆောင်နေသည်။ သူ၏ မျက်မှောက်တော်တွင် ငါလုပ်ဆောင်နေသည်။ ထို့ကြောင့် သေသေချာချာ ကိုင်တွယ်ရမည်။ မှား၍ မဖြစ်ပေ။ မှားလျှင် အလွန်ရှက်ဖွယ်ကောင်းလိမ့်မည်” ဟု သင်တွေးသည်။ ထို့နောက်တွင် သင် အချိန်ယူစဉ်းစားပြီး “မဟုတ်ပါ။ ယင်းမှာ မမှန်ပါ။ ကိုယ့်ကိုယ်ကိုယ် အရှက်ရအောင် လုပ်သည်ကို ငါ အဘယ်ကြောင့် ကြောက်သင့်သနည်း” ဟု တွေးလေသည်။ ဤအခြေအနေမှာလည်း မမှန်ကန်ပေ။ သင်သည် လမ်းကြောင်းမှ စတင်လွဲချော်ပြီး ဖြစ်သည်။ သင်သည် ယင်းကို မည်သို့ ပြုပြင်သင့်သနည်း။ မည်သည့်ဦးတည်ချက်ကို သွားခြင်းသည် မှန်ကန်သည့်လမ်းဖြစ်သနည်း။ နောက်တစ်ဖန် ဤသည်မှာ ပြဿနာများကို ပြုပြင်ရန် သမ္မာတရားအား လက်တွေ့လုပ်ဆောင်ခြင်းနှင့် သက်ဆိုင်သည်။ သင်က “ငါသည် ကိုယ့်ကိုယ်ကိုယ် ရှက်အောင်ပြုလုပ်ရန် မကြောက်ပါ။ အဓိကအချက်မှာ ငါကြောင့် အသင်းတော်အလုပ် မထိခိုက်သင့်ပေ” ဟု တွေးသင့်သည်။ ပြီးလျှင် သင်၏ အခြေအနေက ပြောင်းလဲလိမ့်မည်။ သို့သော် ထို့နောက်တွင် သင်က “ငါသည် အသင်းတော်အလုပ်ကို ထိခိုက်စေပြီး ပြုပြင်ခြင်းခံရလျှင် အဘယ်သို့နည်း။ ငါ့တွင် ဂုဏ်ရှိလိမ့်မည်မဟုတ်” ဟု တွေးလျှင် သင်၏ အခြေအနေက နောက်တစ်ဖန် မမှန်မကန် ဖြစ်ပေမည်။ ဤအရာကို မည်သို့ ပြုပြင်နိုင်သနည်း။ သင့်စိတ်နှလုံးတွင် “ငါသည် ငါ့တာဝန်ကို မည်သည့်အခါမျှ အလေးမထားပေ။ လုပ်ဆောင်ရန် ပျင်းရိပြီး မာနထောင်လွှားသည်။ ငါသည် ပြုပြင်ခံရသင့်သည်။ ဘုရားသခင်ကို ငါဆုတောင်းပြီး သူ့အား အလုပ်လုပ်ခွင့်ပေးရမည်။ ငါသည် ဆက်ဆံရခက်ခဲသောသူတစ်ဦး ဖြစ်သည်။ သို့သော် ဘုရားသခင်သည် အနန္တတန်ခိုးရှိပြီး သူ့အတွက် မဖြစ်နိုင်သည့်အရာ မရှိ။ ထို့ကြောင့် ဘုရားသခင်ကို ငါအမှီပြုမည်” ဟု တွေးရမည်။ ဤသည်မှာ မှန်သည်။ ဤသည်မှာ လက်တွေ့လုပ်ဆောင်သင့်သော နည်းလမ်း ဖြစ်သည်။ ဘုရားသခင်သည် သင့်အပေါ် ပင်ကိုစွမ်းရည်အချို့ကို ပေးခဲ့သည်။ ပြီးလျှင် သင့်အား အသိပညာအချို့ကို ရရှိစေသည်။ သို့သော် ဤအသိပညာအား ရရှိခြင်းသည် သင်က သင့်တာဝန်ကို ကောင်းစွာထမ်းဆောင်နိုင်သည်ဟု မလွဲမသွေ ဆိုလိုခြင်းမရှိပေ။ ဤသည်မှာ အမှန်တရားတစ်ခု မဟုတ်လော။ (ဟုတ်ပါသည်။) လူတစ်ဦးသည် ဤကောက်ချက်ကို မည်သို့ချသနည်း။ (အတွေ့အကြုံမှတစ်ဆင့် ဖြစ်သည်။) ဤအတွေ့အကြုံသည် သင့်အား သင်ခန်းစာတစ်ခုပေးခဲ့ပြီး အသိအမြင်ပေးခဲ့သည်။ အတိအကျဆိုရသော် ဘုရားသခင်က လူတို့ကို ပေးသောအရာသည် လူတို့က ပင်ကိုအားဖြင့် ပိုင်ဆိုင်သောအရာတစ်ခု မဟုတ်သကဲ့သို့ လူတို့၏ အရင်းအနှီးလည်း မဟုတ်ပေ။ ဘုရားသခင်က လူတို့အား ပေးပြီးဖြစ်သည့်အရာကို အချိန်မရွေး ယူဆောင်သွားနိုင်သည်။ ဘုရားသခင်က သင့်အား ဖော်ထုတ်လိုသောအခါ သင်က တစ်စုံတစ်ခုတွင် မည်မျှ ပါရမီရှိသည်ဖြစ်စေ ယင်းကို သင်မေ့လျော့မည်ဖြစ်ပြီး အသုံးပြုနိုင်မည်မဟုတ်။ သင်သည် မည်သည့်အရာမျှ ဖြစ်မည်မဟုတ်။ ဤအချိန်တွင် သင်က “ဘုရားသခင်၊ ကျွန်ုပ်သည် မည်သည့်အရာမျှ မဟုတ်ပေ။ ကိုယ်တော်က ကျွန်ုပ်ကိုပေးသောကြောင့်သာ ကျွန်ုပ်၌ ဤအရည်အချင်းရှိခြင်း ဖြစ်သည်။ ကျွန်ုပ်အား ခွန်အားပေးရန် ကိုယ်တော်ကို တောင်းလျှောက်ပါ၏။ ကိုယ်တော်၏ အမှုတော်ကို ကျွန်ုပ် မထိခိုက်စေရန်အတွက် ကျွန်ုပ်ကို ကောင်းချီးပေးပြီး လမ်းပြတော်မူပါ။” ဟု ဆုတောင်းသည်။ ဤသည်မှာ မှန်ကန်သော ဆုတောင်းနည်း ဟုတ်သလော။ (မဟုတ်ပါ။) ဤနေရာတွင် မည်သည့်ပြောင်းလဲမှုများကို သင်လုပ်ဆောင်သင့်သနည်း။ သင်က “အို ဘုရားသခင်၊ ကျွန်ုပ်သည် ကိုယ်တော်၏ အစီအစဉ်များကို ကျိုးနွံနာခံလိုစိတ်ရှိပါသည်။ ကျွန်ုပ်သည် မှန်သည်ဟု အစဉ် ထင်မြင်၍ မရပါ။ ဤအလုပ်နယ်ပယ်အကြောင်းကို ကျွန်ုပ် အနည်းငယ်သိပြီး ကျွမ်းကျင်မှုအချို့ ရှိသော်လည်း ဤသည်မှာ အလုပ်ကို ကျွန်ုပ်ကောင်းစွာလုပ်နိုင်သည်ဟု သေချာပေါက် မဆိုလိုပါ။ ကျွန်ုပ်၏ ဖောက်ပြန်ပျက်စီးသော စိတ်သဘောထားက အနှောင့်အယှက်တစ်ခု ဖြစ်သောကြောင့် ကျွန်ုပ်သည် အမှုအရာများကို ဝတ်ကျေတမ်းကျေနှင့် ဖြစ်ကတတ်ဆန်းပုံစံဖြင့် လုပ်ဆောင်တတ်ပြီး ကျွန်ုပ်၏တာဝန်ကို အလေးအနက်မထားပါ။ ကျွန်ုပ်သည် ကိုယ့်ကိုယ်ကိုယ် ထိန်းချုပ်နိုင်စွမ်းမရှိဘဲ ကိုယ့်ကိုယ်ကိုယ် မထိန်းသိမ်းနိုင်ပါ။ ကျွန်ုပ်ကို ကွယ်ကာပြီး လမ်းပြဖို့ ကိုယ်တော်ကို တောင်းလျှောက်ပါ၏။ ကျွန်ုပ်သည် ကိုယ်တော်ကို ကျိုးနွံနာခံပြီး ကျွန်ုပ်အတတ်နိုင်ဆုံးလုပ်ဆောင်ကာ ကိုယ်တော်ကို ဘုန်းကျက်သရေ ပေးအပ်လိုစိတ်ရှိပါသည်” ဟု ပြောသည်။ သင်သည် သင်၏ တာဝန်ကို ကောင်းစွာ ထမ်းဆောင်လျှင် ဘုရားသခင်ကို ရှစ်ဆယ်ရာခိုင်နှုန်း ချီးမွမ်းဂုဏ်ပြုလျက် မိမိကိုယ်ကို နှစ်ဆယ်ရာခိုင်နှုန်း ချီးမွမ်းဂုဏ်ပြုခြင်းသည် သင့်လျော်သလော။ (မသင့်လျော်ပါ။) အမှုအရာများကို ထိုသို့ခွဲခြမ်းခြင်းသည် ကျိုးကြောင်းမသင့်ပေ။ ဘုရားသခင်က အလုပ်မလုပ်ခဲ့လျှင် သင်သည် သင့်တာဝန်ကို ကောင်းစွာ ထမ်းဆောင်နိုင်သလော။ လုံးဝ မထမ်းဆောင်နိုင်ပေ။ အဘယ်ကြောင့်ဆိုသော် သင်သည် သမ္မာတရား ကင်းမဲ့ရုံသာမကဘဲ ဖောက်ပြန်ပျက်စီးသော စိတ်သဘောထားတစ်ခုလည်း ရှိသောကြောင့် ဖြစ်သည်။ လူတို့၏ စိတ်နှလုံးထဲတွင် မည်သည့်ဖောက်ပြန်ပျက်စီးသည့် အခြေအနေမျိုး တည်ရှိသည်ဖြစ်စေ ၎င်းတို့သည် မိမိတို့ကိုယ်ကို အစဉ် ဆင်ခြင်သုံးသပ်ရမည်။ ပြီးလျှင် ယင်းကို ပြုပြင်ရန် သမ္မာတရားအား ရှာဖွေရမည်။ ၎င်းတို့၏ ဖောက်ပြန်ပျက်စီးသော စိတ်သဘောထား သန့်စင်ခြင်းခံရပြီးသည်နှင့် ၎င်းတို့၏ အခြေအနေသည် ပုံမှန်ဖြစ်လိမ့်မည်။

တစ်ခါတစ်ရံတွင် မှားယွင်းသောအတွေး၊ သို့မဟုတ် အယူအဆတစ်ခုသည် လူတစ်ဦး၏ စိတ်နှလုံးတွင် ပေါ်လာမည်ဖြစ်ပြီး ယင်းက သူ၏ စိတ်နှလုံးကို နှောင့်ယှက်သည်။ သူသည် ထိုအခြေအနေတွင် ပိတ်မိနေပြီး တစ်ရက်၊ နှစ်ရက်ကြာ မလွတ်မြောက်နိုင်ပေ။ ဤသို့သော အချိန်တွင် လူတစ်ဦးသည် မည်သည့်အရာကို လုပ်ဆောင်သင့်သနည်း။ အခြေအနေကို ပြုပြင်ရန်အတွက် သမ္မာတရားကို ရှာဖွေသင့်သည်။ ရှေးဦးစွာ မှားယွင်းသော အတွေး၊ သို့မဟုတ် အယူအဆက မည်သို့ဖြစ်ပေါ်လာသည်၊ ယင်းက သင့်ကို မည်သို့ ချုပ်ကိုင်ထားသည်၊ သင့်အား မည်သို့ အပျက်သဘောဆောင်ပြီး စိတ်ဓာတ်ကျအောင်လုပ်ဆောင်သည်၊ သင့်အား ပုန်ကန်မှုနှင့် မြင်မကောင်းရှုမကောင်းသောပုံစံမျိုးစုံကို ထုတ်ဖော်အောင် မည်သို့လုပ်ဆောင်သည်ဆိုသည်တို့ကို ရှင်းလင်းစွာ သိသင့်သည်။ ထို့နောက်တွင် ဤအရာများကို သင်၏ ဖောက်ပြန်ပျက်စီးသော စိတ်သဘောထားက လမ်းညွှန်စေစားသည်ကိုလည်းကောင်း၊ ဘုရားသခင်က ယင်းကို ရွံ့မုန်းသည်ကိုလည်းကောင်း သင်သဘောပေါက်သောအခါ ဘုရားရှေ့တွင် သင့်ကိုယ်သင် ငြိမ်သက်စေပြီး “ဘုရားသခင်၊ ကျွန်ုပ်ကို ပဲ့ပြင်ဆုံးမပြီး ကျွန်ုပ်သင်ယူဖို့ လိုသည့် သင်ခန်းစာများကို သင်ယူစေပါ။ ကျွန်ုပ်သည် ထုတ်ဖော်ခံရခြင်းကို မကြောက်သကဲ့သို့ အရှက်ရခြင်း၊ သို့မဟုတ် သိက္ခာကျခြင်းကိုလည်း မကြောက်ရွံ့ပါ။ ကျွန်ုပ်ကြောက်ရွံ့သမျှမှာ ကျွန်ုပ်၏ လုပ်ရပ်များက ကိုယ်တော်၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ပြီး ကိုယ်တော်ကို သဘောမကျဖြစ်စေခြင်းဖြစ်သည်” ဟု သင် ဆုတောင်းသင့်သည်။ ဤသည်မှာ မှန်သောလမ်းကြောင်းဖြစ်သည်။ သို့သော် ယင်းကိုလျှောက်လှမ်းရန် သင့်၌ ဝိညာဉ်ရင့်ကျက်မှုရှိသလော။ (မရှိပါ။) သင့်၌ ဝိညာဉ်ရင့်ကျက်မှု မရှိလျှင် သင်သည် ဤဦးတည်ချက်တွင် ဆုတောင်း၍မရဟု ဆိုလိုသလော။ ယင်းသည် မှန်သောလမ်းကြောင်းဖြစ်သည့်အတွက် ဤဦးတည်ချက်ဖြင့် သင်ဆုတောင်းသင့်သည်။ ယခုတွင် လူတို့၏ ဝိညာဉ်ရင့်ကျက်မှုသည် သေးငယ်သည်။ ၎င်းတို့သည် ဘုရားရှေ့သို့ ကြိမ်ဖန်များစွာလာရမည်။ ဘုရားကို အမှီပြုရမည်။ ဘုရားသခင်အား ၎င်းတို့ကို ပို၍ ကာကွယ်စေပြီး ပို၍ ပဲ့ပြင်ဆုံးမစေရမည်။ ၎င်းတို့၏ ဝိညာဉ်ရင့်ကျက်မှု ကြီးထွားသောအခါ၊ ၎င်းတို့သည် ဝန်တစ်ခုကို ထမ်းနိုင်ပြီး အလုပ်များကို ပို၍ လုပ်နိုင်သောအခါ ဘုရားသခင်က အလွန်စိတ်ပူရန် လိုမည်မဟုတ်။ ပြီးလျှင် ၎င်းတို့ကို စဉ်ဆက်မပြတ် ကာကွယ်ရန်၊ ဆုံးမပဲ့ပြင်ရန်၊ စစ်ကြောရန်၊ သို့မဟုတ် စောင့်ကြည့်ရန် လိုမည်မဟုတ်။ ဤသည်မှာ စိတ်နှလုံးနှင့် ဆိုင်သောကိစ္စဖြစ်ပြီး ဘုရားသခင်က လူတို့၏ စိတ်နှလုံးကို ကြည့်သည်။ သင်က အပြင်ပန်းတွင် မည်မျှ ကောင်းစွာ ပြုမူနေထိုင်သည်ကို၊ သို့မဟုတ် နာခံသည်ကို ဘုရားသခင် ဂရုမစိုက်ပေ။ သင်၏ သဘောထားကို သူကြည့်သည်။ သင်က တစ်နေကုန် မည်သည့်အရာမျှ မပြောခြင်း ဖြစ်နိုင်သည်။ သို့သော် သင့်စိတ်နှလုံးတွင် မည်သည့်သဘောထားရှိသနည်း။ “ငါသည် ဤတာဝန်ပေးအပ်ခြင်းခံရသည်။ ထို့ကြောင့် ကောင်းစွာလုပ်ဆောင်ရန် တာဝန်ရှိသည်။ သို့သော် ငါ့တွင် မထိန်းမသိမ်းနိုင်သည့် အလေ့အကျင့်တစ်ခုရှိပြီး ငါကျေနပ်သလို အစဉ်လုပ်ဆောင်သည်။ ငါ့တွင် ဤပြဿနာရှိသည်ကို ငါသိသည်။ သို့သော် ကိုယ့်ကိုယ်ကိုယ် မထိန်းချုပ်နိုင်ပေ။ ဘုရားသခင်သည် ငါ၏ ပတ်ဝန်းကျင်ကို စီစဉ်ညွှန်ကြားပါစေ၊ ပြီးလျှင် ငါ့ကို နှောင့်ယှက်နိုင်သော၊ ငါ၏တာဝန်ထမ်းဆောင်ခြင်းအပေါ် သက်ရောက်နိုင်သော၊ သို့မဟုတ် ငါ၏ သမ္မာတရားအား လက်တွေ့လုပ်ဆောင်မှုကို သက်ရောက်နိုင်သော ငါ့အနီးတွင်ရှိသည့် လူများ၊ ဖြစ်ရပ်များနှင့် အမှုအရာများကို ဖယ်ရှားပေးပါစေ။ ဤသို့ဖြင့် ငါသည် စုံစမ်းသွေးဆောင်ခြင်းအတွင်းသို့ မကျရောက်ဘဲ ဘုရားသခင်၏ စမ်းသပ်မှုများကို လက်ခံနိုင်ပြီး သူ၏ ပဲ့ပြင်ဆုံးမခြင်းကို လက်ခံနိုင်သည်” ဟူ၍ ဖြစ်သည်။ သင့်တွင် ကျိုးနွံနာခံစိတ်ရှိသည့် စိတ်နှလုံးရှိရမည်။ သင့်စိတ်နှလုံးတွင် ဤအတွေးများရှိသောအခါ ဘုရားသခင်က မည်သို့ မမြင်ဘဲနေနိုင်မည်နည်း။ သူသည် ယင်းတို့ကို မည်သို့အလေးမထားဘဲ နေနိုင်မည်နည်း။ ထို့ကြောင့် ဘုရားသခင်က လုပ်ဆောင်သည်။ တစ်ခါတစ်ရံတွင် သင်က ဤသို့ တစ်ကြိမ်၊ နှစ်ကြိမ် ဆုတောင်းသောအခါ ဘုရားသခင်က သင့်ကို အရေးမစိုက်ပေ။ သူသည် လူတစ်ဦး၏ အလုပ်နှင့် ရိုးသားစစ်မှန်မှုကို စမ်းသပ်သောအခါ မည်သည့်အရာကိုမျှ သူပြောမည်မဟုတ်။ သို့သော် ဤသည်မှာ သင်လုပ်ဆောင်သည့်အရာက မှားယွင်းသည်ဟု မဆိုလိုပေ။ မည်သည့်အခြေအနေတွင်မဆို ဘုရားသခင်ကို သင်မစမ်းသပ်သင့်ပေ။ သင်သည် ဘုရားသခင်ကို အစဉ်စမ်းသပ်ပြီး “ဤသို့လုပ်ဆောင်ရာတွင် ကျွန်ုပ်မှန်သလော။ ဘုရားသခင်၊ ကိုယ်တော်မြင်ပါသလော” ဟု ပြောလျှင် သင်သည် ဒုက္ခရောက်ပြီ ဖြစ်သည်။ ဤသည်မှာ မမှန်ကန်သော အခြေအနေဖြစ်သည်။ အရေးယူလုပ်ဆောင်ခြင်းအပေါ်သာ အာရုံစိုက်လော့။ ဘုရားသခင်က သင့်အား ပဲ့ပြင်ဆုံးမနေသည်ဖြစ်စေ၊ ဦးဆောင်နေသည်ဖြစ်စေ၊ စစ်ကြောနေသည်ဖြစ်စေ၊ သို့မဟုတ် လမ်းပြနေသည်ဖြစ်စေ အရေးမစိုက်နှင့်။ သင်နားလည်သည့် သမ္မာတရားကို အားစိုက်ထုတ်ခြင်း၊ ဘုရားသခင်၏ ရည်ရွယ်ချက်များနှင့်အညီ လုပ်ဆောင်ခြင်းအပေါ်ကိုသာ အာရုံစိုက်လော့။ ယင်းမှာ လုံလောက်သည်။ ရလဒ်က မည်သည့်အရာဖြစ်မည်ဆိုသည်နှင့်ပတ်သက်ပြီး အချိန်တော်တော်များများတွင် ယင်းက သင့်တာဝန်မဟုတ်ပေ။ မည်သည့်အရာကို သင်တာဝန်ယူသင့်သနည်း။ သင်ထမ်းဆောင်သင့်သည့်တာဝန်ကို ထမ်းဆောင်ခြင်း၊ သင်ကုန်ဆုံးသင့်သည့်အချိန်ကို ကုန်ဆုံးခြင်းနှင့် သင်ပေးဆပ်သင့်သည့် အဖိုးအခကို ပေးဆပ်ခြင်းတို့ဖြစ်သည်။ ယင်းသည် လုံလောက်သည်။ သမ္မာတရားနှင့်သက်ဆိုင်သည့် မည်သည့်အရာကိုမဆို ဆန်းစစ်ရမည်။ ပြီးလျှင် ယင်းကို နားလည်ရန် အားစိုက်ထုတ်ရမည်။ အရေးပါသောအရာမှာ လူတို့အနေဖြင့် ၎င်းတို့ လျှောက်သင့်သည့်လမ်းကို လျှောက်ခြင်း ဖြစ်သည်။ ဤသည်မှာ လုံလောက်သည်။ ဤသည်မှာ လူတို့လုပ်ဆောင်နေသင့်သည့်အရာ ဖြစ်သည်။ သင့်တွင် မည်သည့်ဝိညာဉ်ရင့်ကျက်မှုအဆင့်ရှိသည်၊ မည်သည့်စမ်းသပ်မှုများကို သင်ဖြတ်သန်းသင့်သည်၊ မည်သည့်ပဲ့ပြင်ဆုံးမမှုကို သင်တွေ့ကြုံသင့်သည်၊ မည်သည့်အခြေအနေများကို သင်တွေ့ကြုံသင့်သည်၊ ဘုရားသခင်က မည်သို့ အချုပ်အခြာအာဏာကိုင်စွဲသည်ဆိုသည်တို့အတွက်မူ ဤအရာများကို သင်အရေးစိုက်ဖို့ မလိုပေ။ ဘုရားသခင် လုပ်ဆောင်မည် ဖြစ်သည်။ သင်က “ကျွန်ုပ်သည် ဝိညာဉ်ရင့်ကျက်မှုတွင် သေးငယ်သည်။ မည်သည့်စမ်းသပ်မှုကိုမျှ ကျွန်ုပ်အား မကြုံရပါစေနှင့်၊ ဘုရားသခင်၊ ကျွန်ုပ်ကြောက်ရွံ့သည်” ဟု ပြောသည်။ ဘုရားသခင်က ဤသို့လုပ်ဆောင်မည်လော။ (လုပ်ဆောင်မည်မဟုတ်ပါ။) သင် စိုးရိမ်ပူပန်ရန် မလိုပေ။ သင်က “ကျွန်ုပ်သည် ဝိညာဉ်ရင့်ကျက်မှုတွင် အလွန်ကြီးမားပြီး လုံလောက်သော ယုံကြည်ခြင်းရှိသည်။ ဘုရားသခင် ကျွန်ုပ်အား စမ်းသပ်မှုအနည်းငယ်ကို ဖြတ်သန်းစေပါ။ ယောဘကို ကိုယ်တော်လုပ်ဆောင်ခဲ့သကဲ့သို့ ကျွန်ုပ်ကို စမ်းသပ်ပြီး ကျွန်ုပ်တွင်ရှိသော အရာရာတိုင်းကို ယူဆောင်ပါ” ဟု ပြောသည်။ ဘုရားသခင်က ဤသို့ လုပ်ဆောင်မည်မဟုတ်။ သင်သည် သင်၏ကိုယ်ပိုင်ဝိညာဉ်ရင့်ကျက်မှုကို မသိသော်လည်း ဘုရားသခင်က ကောင်းစွာသိပြီး အလွန်ရှင်းလင်းသည်။ လူတိုင်း၏ စိတ်နှလုံးကို သူမြင်နိုင်သည်။ ဘုရားသခင်၏ စိတ်နှလုံးကို လူတို့ မြင်နိုင်သလော။ (မမြင်နိုင်ပါ။) လူတို့သည် ဘုရားသခင်၏ စိတ်နှလုံးကို မမြင်နိုင်ပေ။ ဤသို့ဆိုလျှင် ဘုရားသခင်ကို ၎င်းတို့ မည်သို့နားလည်ပြီး သူနှင့် ပူးပေါင်းလုပ်ဆောင်နိုင်မည်နည်း။ (သူ၏ နှုတ်ကပတ်တော်များမှ တစ်ဆင့်ဖြစ်သည်။) သူ၏ နှုတ်ကပတ်တော်များကို နားလည်ခြင်း၊ ၎င်းတို့၏ တာဝန်ကို ကောင်းစွာထမ်းဆောင်ခြင်း၊ လူတို့အနေဖြင့် မိမိတို့၏နေရာကို မြဲမြံစွာ ဆုပ်ကိုင်ထားခြင်းတို့မှတစ်ဆင့် ဖြစ်သည်။ လူတို့၏ တာဝန်မှာ အဘယ်နည်း။ ယင်းသည် လူတို့လုပ်ဆောင်သင့်သည့်၊ လုပ်ဆောင်နိုင်စွမ်းရှိသည့် အလုပ်ဖြစ်သည်။ ဤသည်တို့မှာ ဘုရားသခင်က သင့်အားပေးသော အလုပ်များဖြစ်သည်။ သင့်အားပေးပြီးဖြစ်သောအလုပ်များတွင် မည်သည့်အရာများ ပါဝင်သနည်း။ သင်ရင်းနှီးသည့် အလုပ်နယ်ပယ်၊ အသင်းတော်ကပေးသည့် ထိုအလုပ်များ၊ သင်လုပ်ဆောင်သင့်သည့် ထိုအလုပ်များ၊ သင်လုပ်ဆောင်နိုင်သည့် အရည်အချင်းအတွင်းတွင်ရှိသည့် ထိုအလုပ်များဖြစ်သည်။ ဤသည်မှာ တစ်စိတ်တစ်ပိုင်းဖြစ်သည်။ အခြားအပိုင်းမှာ အသက်ဝင်ရောက်မှုကိစ္စနှင့် သက်ဆိုင်သည်။ သင်သည် သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်အပေါ် ကျိုးနွံနာခံနိုင်ရမည်။ သမ္မာတရားအား လက်တွေ့လုပ်ဆောင်ခြင်း၊ ဝင်ရောက်ခြင်းကိုသာ အာရုံစိုက်လော့။ သင့်အပေါ် အခြားလူများ၏ အကဲဖြတ်မှု၊ သို့မဟုတ် ဘုရားသခင်က သင့်အား မည်သို့မြင်သည်တို့ကို အရေးမစိုက်နှင့်။ ဤအရာများကို သင်အရေးစိုက်ဖို့ မလိုသကဲ့သို့ ဤအရာများကို သင်အရေးစိုက်ဖို့ လိုအပ်ခြင်းမရှိပေ။ ဤသည်တို့မှာ သင်စိတ်အနှောင့်အယှက်ခံသင့်သည့် အရာများ မဟုတ်ပေ။ လူတို့သည် ၎င်းတို့၏ ကောင်းသောကံကြမ္မာ၊ ကံဆိုးမှု၊ အသက်ရှည်မှု၊ ၎င်းတို့၏ သက်တမ်းတွင် တွေ့ကြုံရသောအရာများအားလုံး၊ ၎င်းတို့၏ ကံ၊ သို့မဟုတ် ၎င်းတို့၏ဘဝတွင် ဆုံးဖြတ်ပိုင်ခွင့်မရှိပေ။ ဤအရာများကို မည်သူကမျှ မပြောင်းလဲနိုင်ပေ။ ဤအပေါ်တွင် သင်ရှင်းလင်းရမည်။ ဘုရားသခင်သည် ဤအရာများအပေါ် အချုပ်အခြာအာဏာရှိသည်။ လူတို့သည် ဤအရာကို ၎င်းတို့စိတ်နှလုံးတွင် လုံးဝ ရှင်းလင်းစွာ သိမြင်ပြီး နားလည်ရမည်။ ဘုရားသခင်၏ ကိုယ်စား မည်သည့်အရာကိုမျှ သင်မစိုးရိမ်နှင့်၊ ဘုရားသခင်က မည်သည့်အရာကို လုပ်ဆောင်လိုသည်ဆိုသည်ကို ကြိုးစားပြီး မဆုံးဖြတ်နှင့်။ သင်လုပ်ဆောင်သင့်သည့်အရာကို ထိထိရောက်ရောက် ကိုင်တွယ်ခြင်း၊ မည်သည့်အတွင်းသို့ သင်ဝင်ရောက်သင့်သည်၊ သင်လျှောက်သင့်သည့် လမ်းကြောင်းတို့အပေါ်သာ အာရုံစိုက်လော့။ ယင်းသည် လုံလောက်သည်။ သင်၏ အနာဂတ်ခရီးပန်းတိုင်က မည်သည့်အရာဖြစ်မည်ဆိုသည်နှင့်ပတ်သက်ပြီး သင့်တွင် ဆုံးဖြတ်ပိုင်ခွင့်တစ်ခုခုရှိသလော။ (မရှိပါ။) ဤသို့ဆိုလျှင် ဤပြဿနာကို သင်မည်သို့ဖြေရှင်းနိုင်သနည်း။ တစ်စိတ်တစ်ပိုင်းကို နေ့စဉ် သင်လုပ်ဆောင်သင့်သမျှတိုင်းကို ကောင်းစွာလုပ်ဆောင်ခြင်းအားဖြင့်၊ လူတစ်ဦးအနေဖြင့် သင့်တာဝန်ကို ဖြည့်ဆည်းခြင်းအားဖြင့် ဖြစ်သည်။ ဤသည်မှာ ဘုရားသခင်က လူတိုင်းကို ပေးသည့် တာဝန်ပေးစေခိုင်းချက်ဖြစ်သည်။ သင်သည် ဤကမ္ဘာထဲသို့ ရောက်လာခဲ့ပြီး ဘုရားသခင်က သင့်အား ဤတစ်ချိန်လုံးတွင် ဦးဆောင်နေခဲ့သည်။ ဘုရားသခင်သည် သင့်အား အမျိုးမျိုးသော ဆုကျေးဇူးများ ပေးအပ်ခဲ့သည်ဖြစ်စေ၊ သင့်အား ပျိုးထောင်ပြီး ပါရမီ သို့မဟုတ် အရည်အချင်းတစ်ခုခုပေးခဲ့သည်ဖြစ်စေ ဤသည်မှာ ဘုရားသခင်က သင့်အား တာဝန်ပေးစေခိုင်းချက်များ ပေးခဲ့သည်ကို ပြသည်။ ဘုရားသခင်က သင့်အား မည်သည့်တာဝန်ပေးစေခိုင်းချက်ပေးသည်ဆိုသည်မှာ အလွန်သိသာသည်။ ဘုရားသခင်အနေဖြင့် သင့်အား တိုက်ရိုက်ပြောရန် မလိုပေ။ ဥပမာအနေဖြင့် သင်က အင်္ဂလိပ်စကားကို သိလျှင် ဘုရားသခင်က သင့်အတွက် ဤနယ်ပယ်တွင် သေချာပေါက် တောင်းဆိုချက်များရှိသည်။ ဤသည်မှာ သင့်တာဝန်ဖြစ်သည်။ ဘုရားသခင်အနေဖြင့် ကောင်းကင်ဘုံမှ အောက်သို့အော်ခေါ်ပြီး သင့်အား “သင့်တာဝန်သည် ဘာသာပြန်ဖြစ်ပြီး သင်မလုပ်ဆောင်လျှင် ငါ သင့်ကို အပြစ်ဒဏ်ပေးမည်” ဟု တိုက်ရိုက်ပြောဖို့ မလိုပေ။ ဤသို့ပြောရန် မလိုအပ်ပေ။ ဘုရားသခင်သည် သင့်အား ဤဘာသာစကားကို နားလည်ရန် ပုံမှန် ဆင်ခြင်တုံတရား၊ အတွေးစဉ်များနှင့် စဉ်းစားပုံတို့အပြင် အရည်အချင်းကိုပါ ပေးပြီးဖြစ်သောကြောင့် ဤသည်မှာ သင့်အတွက် အလွန်ရှင်းလင်းနှင့်ပြီး ဖြစ်သည်။ ဤသည်မှာ လုံလောက်သည်။ ဘုရားသခင်က သင့်အားပေးပြီးဖြစ်သည့်အရာမှာ သူသည် သင့်အားလုပ်ဆောင်ရန် ပြောနေသည့်အရာ ဖြစ်သည်။ ဤအရာသည် သင့်စိတ်နှလုံးတွင် သင့်အတွက် အလွန်ရှင်းလင်းသည်။ သင့်တာဝန်များကို ထမ်းဆောင်ခြင်း ဖြစ်စဉ်အတွင်းတွင်၊ ဘုရားသခင်၏ တာဝန်ပေးစေခိုင်းချက်ကို လက်ခံခြင်းဖြစ်စဉ်အတွင်းတွင် ဘုရားသခင်က သင့်အပေါ် လုပ်ဆောင်ခဲ့သော အပြုသဘောဆောင်သော လမ်းပြမှု၊ ရေလောင်းမှုနှင့် သင့်အားသူပေးခဲ့သော ပံ့ပိုးမှုတို့အပါအဝင် အရာရာတိုင်းကို လက်ခံရမည်။ ဥပမာအနေဖြင့် ဘုရားနှုတ်ကပတ်တော်ကို ကြိမ်ဖန်များစွာ စားသောက်ခြင်း၊ တရားဒေသနာများကို နားထောင်ခြင်း၊ အသင်းတော်အသက်တာကို နေထိုင်ခြင်း၊ သမ္မာတရားကို မိတ်သဟာယဖွဲ့ခြင်း၊ သင့်တာဝန်ကို ထမ်းဆောင်စဉ်တွင် သူတစ်ပါးတို့နှင့် သဟဇာတဖြစ်စွာ ပူးပေါင်းလုပ်ဆောင်ခြင်းတို့အားဖြင့် ဖြစ်သည်။ အခြားအပိုင်းမှာ လူတစ်ဦးချင်းစီ၏ အသက်ဝင်ရောက်မှုမှတစ်ဆင့်ဖြစ်သည်။ ဤသည်မှာ အရေးကြီးဆုံး ဖြစ်သည်။ လူအချို့သည် ၎င်းတို့၌ အသက်ရှိမရှိနှင့် ထိရောက်မှုရှိမရှိကို အစဉ်သိလိုကြသည်။ ဤအရာများကို ခဏတာ ဆင်ခြင်သုံးသပ်ခြင်းက ကိစ္စမရှိပေ။ သို့သော် ယင်းတို့အပေါ် အာရုံမစိုက်နှင့်။ ဤသည်မှာ နှစ်စဉ် သီးနှံများစိုက်ပျိုးခြင်းကဲ့သို့ ဖြစ်သည်။ မည်သည့်လယ်သမားကမျှ ထိုနှစ်တွင် မည်မျှဖြစ်ထွန်းရမည်၊ ထိုရလဒ်ကို မရလျှင် ၎င်းတို့သေမည်ဟု မပြောပေ။ ၎င်းတို့သည် ဤမျှ မမိုက်မဲပေ။ ၎င်းတို့အားလုံးသည် ရာသီချိန်ကျရောက်သောအခါတွင် အစေ့များ စိုက်ပျိုးကြပြီး ရေလောင်းသည်။ မြေဩဇာတက်စေသည်။ ပုံမှန်အတိုင်း ဂရုစိုက်သည်။ ထို့နောက် ရာသီအချိန် ကျရောက်သောအခါတွင် သေချာပေါက် သီးနှံထွက်သည်။ သင့်တွင် ဤသို့သော ယုံကြည်ခြင်းရှိရမည်။ ဤသည်မှာ ဘုရားသခင်အပေါ် အမှန်တကယ် ယုံကြည်ခြင်းဖြစ်သည်။ ဘုရားသခင်နှင့် အလွန် တွက်ချက်ခြင်းပြုပြီး “အခုတလောတွင် ကျွန်ုပ်သည် အားထုတ်မှုအချို့ရှိသည်။ ဘုရားသခင်က ကျွန်ုပ်ကို ဆုချီးမြှင့်မည်လော” ဟု မပြောနှင့်။ ရုံးအလုပ်သမားတစ်ယောက်က လကုန်တွင် လုပ်အားခတောင်းသကဲ့သို့ အစဉ်သဖြင့် ဆုလာဘ်များ တောင်းခံခြင်းသည် လက်ခံနိုင်ဖွယ်မဟုတ်ပေ။ လုပ်အားခများကို အစဉ်တောင်းခံနေခြင်းသည် လက်ခံနိုင်ဖွယ်မဟုတ်။ လူတို့၏ ယုံကြည်ခြင်းသည် အားနည်းလွန်းသည်။ ဘုရားသခင်အပေါ် အမှန်တကယ် ယုံကြည်ခြင်းမရှိ။ ဘုရားသခင်နောက်သို့ လိုက်လျှောက်ခြင်းသည် ကယ်တင်ခြင်းသို့ သွားရာလမ်းကြောင်းဖြစ်ပြီး တကယ့်ဘဝဖြစ်သည်ကိုလည်းကောင်း၊ ယင်းသည် လူတို့လိုက်လျှောက်သင့်သည့် မှန်ကန်သောလမ်းကြောင်း ဖြစ်သည်ကိုလည်းကောင်း၊ ပြီးလျှင် ဖန်ဆင်းခံများရှိသင့်သည့် ဘဝကိုလည်းကောင်း သင်ရှင်းလင်းစွာ မြင်သည်နှင့် သမ္မာတရားအား လိုက်စားခြင်းနှင့် လက်တွေ့ကျမှုအတွင်းသို့ ဝင်ရောက်ရန် လိုက်စားခြင်း၊ ဘုရားနှုတ်ကပတ်တော်အားနားထောင်ခြင်း၊ ဘုရားသခင်က သင့်အားညွှန်ပြသည့် ဦးတည်ရာသို့ လျှောက်လှမ်းခြင်းနှင့် လုပ်ဆောင်ခြင်းတို့ကိုသာ အာရုံစိုက်လော့။ ဤသည်မှာ မှန်သည်။ “ဘုရားသခင်၊ ကိုယ်တော့်နောက်သို့ လမ်းဆုံးအထိ လိုက်လျှောက်ပြီးသည်အထိ မည်မျှကြာဦးမည်နည်း။ မည်သည့်အချိန်တွင် ကယ်တင်ခြင်းခံရမည်နည်း။ မည်သည့်အချိန်တွင် ဆုလာဘ်ချီးမြှင့်ခံရပြီး သရဖူရမည်နည်း။ ဘုရားသခင်၏ နေ့ရက်သည် မည်သည့်အချိန်တွင် ရောက်မည်နည်း” ဟူ၍ ဘုရားသခင်ကို အစဉ် မမေးမြန်းနှင့်။ ဤသည်တို့မှာ လူတို့၌ရှိသော အခြေအနေများအားလုံး ဖြစ်သည်။ သို့သော် ဤသည်မှာ မှန်စေသလော။ (မမှန်စေပါ။) လူအချို့က “အယောက်တိုင်းက ချိုးဖောက်နေချိန်တွင် ဥပဒေ မသက်ရောက်နိုင်” ဟု ဆိုကြသည်။ သို့သော် ဤအဆိုသည် မှားယွင်းပြီး အဓိပ္ပာယ်မရှိသော အရာတစ်ခု ဖြစ်သည်။ ခိုင်လုံမှုမရှိဘဲ သမ္မာတရားနှင့် မကိုက်ညီပေ။ လူတိုင်းတွင် ဤအခြေအနေများရှိခြင်းက လူတိုင်းတွင် ဖောက်ပြန်ပျက်စီးသော စိတ်သဘောထားတစ်ခုရှိသည်ကို သက်သေပြသည်။ ထို့ကြောင့် ၎င်းတို့အားလုံးသည် ဤပြဿနာကို ကုစားပြီး ဤအကျပ်အတည်းကို ကျော်လွှားရမည်။ သင်သည် သင့်စိတ်နှလုံးတွင် သင့်ကိုယ်သင် အစဉ်ဆန်းစစ်ရမည်။ အခြားလူများ မည်သို့လုပ်ဆောင်သည်ကို အာရုံမစိုက်ရ။ ပြီးလျှင် သင့်ကိုယ်သင် ဆန်းစစ်စဉ်တွင် သင့်၌ရှိသော မည်သည့်ဖောက်ပြန်ပျက်စီးသည့် အခြေအနေများကိုမဆို ပြုပြင်ရမည်။ လူတို့၏ စိတ်သည် အင်တိုက်အားတိုက် တက်တက်ကြွကြွရှိပြီး အစဉ်သဖြင့် တက်ကြွစွာ တွေးတောနေသည်။ အချိန်တစ်ခဏ၌ ၎င်းတို့သည် ဘယ်ဘက်သို့ ယိမ်းပြီး အခြားအချိန်တွင် ညာဘက်သို့ ယိမ်းသည်။ ၎င်းတို့၏ စဉ်းစားပုံသည် အစဉ်သဖြင့် အနည်းငယ် လွဲနေသည်။ လမ်းမှန်ကို ၎င်းတို့ မလျှောက်ပေ။ သူတစ်ပါးတို့ နောက်သို့ မလျှော့တမ်း လိုက်လျှောက်ပြီး ကမ္ဘာပေါ်ရှိ ကောက်ကျစ်ဆိုးယုတ်သော ခေတ်ရေစီးကြောင်းများနောက်သို့ လိုက်လျှောက်ကာ လမ်းမှားကို လျှောက်ကြသည်။ ဤသည်မှာ လူတို့၏ သဘာဝအနှစ်သာရဖြစ်ပြီး ၎င်းတို့အလိုရှိလျှင်ပင် ယင်းကို မထိန်းချုပ်နိုင်ပေ။ ယင်းကို သင်မထိန်းချုပ်နိုင်လျှင် မထိန်းချုပ်နှင့်။ မမှန်ကန်သော ရည်ရွယ်ချက်၊ သို့မဟုတ် အမြင်က ထွက်ပေါ်သောအခါ ယင်းကို ပြုပြင်လော့။ ဤသို့ဖြင့် သင်ထုတ်ဖော်သည့် ဖောက်ပြန်ပျက်စီးမှုသည် တဖြည်းဖြည်းချင်းဖြင့် လျော့နည်းလိမ့်မည်။ ဤသို့ဆိုလျှင် ယင်းကို သင်မည်သို့ပြုပြင်နိုင်သနည်း။ ဆုတောင်းခြင်း၊ စဉ်ဆက်မပြတ် နားလည်မှုကို ရရှိခြင်းနှင့် အမှုအရာများကို ပြောင်းလဲခြင်းအားဖြင့် ဖြစ်သည်။ တစ်ခါတစ်ရံတွင် သင်သည် အမှုအရာများကို ပြောင်းလဲရန် မည်သို့ကြိုးစားသည်ဖြစ်စေ ထိုအရာများက ထွက်ပေါ်လာသည်။ ထို့ကြောင့် ယင်းတို့ကို အရေးမစိုက်နှင့်။ သင်လုပ်ဆောင်ရမည့်အရာကိုသာ လုပ်ဆောင်လော့။ ဤသည်မှာ အလွယ်ကူဆုံး နည်းလမ်းဖြစ်သည်။ ဤသို့ဆိုလျှင် လူတို့လုပ်ဆောင်ရမည့်အရာမှာ အဘယ်နည်း။ မိမိတို့၏တာဝန်ကို ကောင်းစွာထမ်းဆောင်ပြီး မိမိတို့၏တာဝန်ကို ထိန်းသိမ်းလော့။ ဘုရားသခင်က သင့်အားပေးသည့် တာဝန်ပေးစေခိုင်းချက်ကို သင်ငြင်းဆန်၍ မရနိုင်ပေ။ ယင်းကို သင်ကောင်းစွာ ပြီးမြောက်ရမည်။ ဤအရာအပြင် လူတစ်ဦးချင်းစီ၏ အသက်ဝင်ရောက်မှုနှင့်ပတ်သက်လျှင် သင့်တာဝန်ကို ထမ်းဆောင်စဉ်တွင် သမ္မာတရားအတွက် ကြိုးပမ်းဖို့ သင်အတတ်နိုင်ဆုံး လုပ်ဆောင်ရမည်ဖြစ်ပြီး သင်ရရှိနိုင်သည့် မည်သည့်ဝင်ရောက်မှုအဆင့်ကိုမဆို ရရှိရန် ကြိုးစားရမည်။ သင်သည် အဆုံးတွင် စံမီခြင်းရှိမရှိကို ဘုရားသခင်က ဆုံးဖြတ်လိမ့်မည်။ လူတို့၏ ကိုယ်ပိုင်ခံစားချက်များနှင့် ဆုံးဖြတ်သတ်မှတ်ခြင်းများက အသုံးမဝင်ပေ။ လူတို့သည် ကိုယ့်ကံကြမ္မာကိုယ် မဆုံးဖြတ်နိုင်သကဲ့သို့ ၎င်းတို့၏ အပြုအမူကို အကဲမဖြတ်နိုင်ပေ၊ သို့မဟုတ် ၎င်းတို့၏ အဆုံးစွန်ရလဒ်က မည်သည့်အရာဖြစ်မည်ကို မဆုံးဖြတ်နိုင်ပေ။ ဘုရားသခင်သာ ဤအရာများကို အကဲဖြတ်နိုင်ပြီး အဆုံးအဖြတ်ပေးနိုင်သည်။ ဘုရားသခင်က ဖြောင့်မတ်သည်ဆိုသည်ကို သင်ယုံကြည်ရမည်။ ဘာသာတရားမရှိသူများ၏ စကားကို ငှား၍ပြောရလျှင် သင်သည် လုပ်ရဲရမည်။ သင့်လုပ်ရပ်များအတွက် တာဝန်ခံယူရဲရမည်။ အမှန်တရားများကို ရင်ဆိုင်ရဲရမည်။ ပြီးလျှင် တာဝန်ခံယူနိုင်ရမည်။ အသိတရားနှင့် ဆင်ခြင်တုံတရားရှိသူများသည် ၎င်းတို့တာဝန်ကို ကောင်းစွာထမ်းဆောင်သင့်ပြီး တာဝန်ယူသင့်သည်။

လူတို့အနေဖြင့် မိမိတို့ကိုယ်ကို ကြိမ်ဖန်များစွာ ဆန်းစစ်ခြင်းသည် အရေးပါသည်။ ပြီးလျှင် လူတို့အနေဖြင့် ဘုရားသခင်၏ စိစစ်ခြင်းကို လက်ခံခြင်းသည် အရေးပါသည်။ လူတို့သည် မိမိတို့ကိုယ်ကို ဆန်းစစ်ပြီး မမှန်ကန်သော အခြေအနေများ၊ သို့မဟုတ် အမြင်များရှိသည်ကို တွေ့ရှိသောအခါ၌ သမ္မာတရားကို ရှာဖွေရန်၊ ၎င်းတို့၏ အခြေအနေများနှင့် အမြင်များကို ပြောင်းပြန်လှန်ရန်၊ ယင်းတို့ထံမှ လွတ်မြောက်ရန်သည်လည်း အရေးပါသည်။ ဤသို့ဖြင့် သင်သည် သတိမထားမိဘဲ ပိုပို၍ နည်းသော မမှန်ကန်သည့်အခြေအနေများကို တွေ့ကြုံလိမ့်မည်။ ပြီးလျှင် သင်သည် ယင်းတို့အပေါ် ပိုပို၍ ပိုင်းခြားသိမြင်လာလိမ့်မည်။ သင်၏ မမှန်ကန်သော အခြေအနေများကို ပြောင်းပြန်လှန်ပြီးနောက်တွင် သင့်အတွင်းရှိ အပြုသဘောဆောင်သောအရာများက တိုးပွားလာလိမ့်မည်။ ပြီးလျှင် သင်သည် သင့်တာဝန်ကို ပိုပို၍ ကြီးမားသော သန့်စင်မှုဖြင့် ထမ်းဆောင်လိမ့်မည်။ အပြင်ပန်းတွင် သင်စကားပြောသည့်ပုံစံနှင့် သင်၏ ပင်ကိုစရိုက်သည် ယခင်ကကဲ့သို့ တူညီမည် ဖြစ်သော်လည်း သင်၏ အသက်စိတ်သဘောထားက ပြောင်းလဲပြီး ဖြစ်လိမ့်မည်။ ဤသည်မှာ မည်သည့်ပုံစံဖြင့် ပေါ်လွင်လိမ့်မည်နည်း။ အမှုအရာများကို လုပ်ဆောင်ပြီး သင့်တာဝန်ကို ထမ်းဆောင်သောအခါ၌ သမ္မာတရားစည်းမျဉ်းများကို သင်လိုက်လျှောက်နိုင်လိမ့်မည်။ ဤအရာများတွင် တာဝန်ယူနိုင်လိမ့်မည်။ အခြားလူများက အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်သည်ကို သင်မြင်သောအခါ သင်စိတ်ဆိုးလိမ့်မည်။ ပြီးလျှင် သင်က ကောက်ကျစ်ဆိုးယုတ်သော ဖြစ်ရပ်နှင့် ဖောက်ပြန်ပျက်စီးသော စိတ်သဘောထားများကို ထုတ်ဖော်သည့် လှုပ်ရှားတက်ကြွမှုမရှိသော၊ အပျက်သဘောဆောင်သော၊ မသင့်လျော်သော၊ ကောက်ကျစ်ဆိုးယုတ်သော လက်တွေ့လုပ်ဆောင်မှုများကိုပါ မြင်သောအခါတွင် သင်သည် ယင်းတို့ကို အလွန်မုန်းတီးလိမ့်မည်။ ဤအရာများကို သင်ကြည့်လေလေ၊ မနှစ်သက်ခြင်းကို ခံစားရလေလေဖြစ်မည်။ ပြီးလျှင် သင်သည် ယင်းတို့အပေါ် ပို၍ ပိုင်းခြားသိမြင်လာလိမ့်မည်။ ဘုရားသခင်အား အချိန်အလွန်ကြာရှည်စွာ ယုံကြည်ခဲ့ပြီး စကားလုံးများနှင့် အယူဝါဒများအကြောင်း အလွန်ရှင်းလင်းစွာ ပြောသော်လည်း မည်သည့်တကယ့်အလုပ်ကိုမျှ မလုပ်ဘဲ စည်းမျဉ်းမရှိသောသူအချို့ကို သင်တွေ့သောအခါ သင်သည် ယင်းကို စိတ်ဆိုးပြီး ရွံရှာလိမ့်မည်။ အထူးသဖြင့် တကယ့်အလုပ်ကို မလုပ်သော၊ စကားများနှင့် အယူဝါဒများအကြောင်း အစဉ်ပြောဆိုသော၊ ဘုရားသခင်အား နှစ်ချီ၍ ယုံကြည်ခဲ့သော်လည်း မပြောင်းလဲသော ခေါင်းဆောင်များနှင့် အမှုဆောင်များကို သင်တွေ့သောအခါ သင်သည် ၎င်းတို့အပေါ် ပိုင်းခြားသိမြင်မှုရှိလိမ့်မည်။ သင်သည် ၎င်းတို့ကို ဖော်ထုတ်ပြီး တိုင်ကြားနိုင်လိမ့်မည်။ ပြီးလျှင် သင်သည် တရားမျှတစိတ်တစ်ခုကို ပိုင်ဆိုင်လိမ့်မည်။ သင်သည် သင့်ကိုယ်သင် မုန်းတီးမည်သာမဟုတ်ဘဲ ဤကောက်ကျစ်ဆိုးယုတ်သော၊ တရားမမျှတသောအရာများ ဖြစ်ပေါ်သောအခါတွင်လည်း မုန်းတီးလိမ့်မည်။ ဤသည်မှာ သင့်အတွင်းတွင် ပြောင်းလဲမှုတစ်ခု ဖြစ်ပြီးဖြစ်သည်ကို သက်သေပြလိမ့်မည်။ သင်သည် သမ္မာတရားရှုထောင့်မှနေ၍၊ ဘုရားသခင်ဘက်မှနေ၍၊ အပြုသဘောဆောင်သောအရာများ၏ ရှုထောင့်မှနေ၍ ပြဿနာများကို ကြည့်နိုင်ပြီး သင့်အနီးရှိ လူများ၊ ဖြစ်ရပ်များနှင့် အမှုအရာများကို သဘောထားပြုမူနိုင်လိမ့်မည်။ ဤသည်မှာ သင့်တွင် ပြောင်းလဲမှုတစ်ခုရှိပြီးဖြစ်သည်ကို ပြလိမ့်မည်။ ဤသို့ဆိုလျှင် သင်သည် သင့်အား အကဲဖြတ်ရန် ဘုရားသခင်ကို လိုဦးမည်လော။ လိုမည်မဟုတ်။ ဤအရာကို သင့်ဘာသာ အာရုံခံစားနိုင်လိမ့်မည်။ ဥပမာအနေဖြင့် ယခင်က လူတစ်ယောက်သည် အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်နေသည်ကို သင်မြင်သောအခါ သင်က “ယင်းသည် ပုံမှန်ဖြစ်သည်။ ငါသည်လည်း အတူတူဖြစ်သည်။ သူက အမှုအရာများကို ထိုပုံစံအတိုင်း မလုပ်လျှင် ငါသည် အမှုအရာများကို ဝတ်ကျေတမ်းကျေလုပ်ဆောင်နေသည့် ပုံစံဖြစ်လိမ့်မည်” ဟု တွေးသည်။ လူတိုင်းက အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်နေကြသည်။ ထို့ကြောင့် သင်က သင်လုပ်ဆောင်သည်မှာ အလွန်ကောင်းသည်ဟု ခံစားမိသည်။ ထိုအချိန်တွင် သင်က ထိုသို့ စဉ်းစားတော့မည် မဟုတ်ပေ။ သင်က “အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်ခြင်းသည် လက်ခံနိုင်ဖွယ်မရှိ။ ဘုရားအိမ်တော်၏ အလုပ်သည် အရေးကြီးသည်။ ငါက အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်နေခြင်းက ပုန်ကန်ခြင်းဖြစ်နေပြီ ဖြစ်သည်။ သင်တို့သည် အဘယ်ကြောင့် ငါကဲ့သို့ ဖြစ်နေပြီး အမှုအရာများကိုလည်း ထိုပုံစံအတိုင်း လုပ်ဆောင်နေကြသနည်း” ဟု တွေးလိမ့်မည်။ သင်သည် ယခင်က အလွန်မသိနားမလည်ဖြစ်ပြီး မရင့်ကျက်ဟုလည်းကောင်း၊ အမှုအရာများကို သင်မြင်သည့်ပုံစံက အလွန်စက်ဆုပ်ဖွယ်ဖြစ်ပြီး ရှက်ဖွယ် ဖြစ်သည်ဟုလည်းကောင်း၊ ဘုရားသခင်အား သင်ရှင်းလင်းပြနိုင်ဖို့ မဖြစ်နိုင်ဟုလည်းကောင်း သင်တွေးလိမ့်မည်ဖြစ်ပြီး သင်၏ အသိစိတ်ထဲတွင်လည်း မလုံမလဲဖြစ်နေလိမ့်မည်။ သင်သည် ဤသို့သော အတွေးများ၊ ခံစားချက်များ ရှိနိုင်မည်ဆိုသည့်အချက်က သမ္မာတရားနှင့် ဘုရားနှုတ်ကပတ်တော်များသည် သင့်အတွင်းတွင် အမြစ်တွယ်နေပြီး ဖွံ့ဖြိုးဝေဆာနေပြီဖြစ်သည်ကို သက်သေပြလိမ့်မည်။ အမှုအရာများကို သင်မြင်သည့် ရှုထောင့်နှင့် အမှုအရာများကို သင်အကဲဖြတ်သည့် စံနှုန်းများက ပြောင်းလဲပြီး ဖြစ်လိမ့်မည်။ သင်သည် သင်၏ဖောက်ပြန်ပျက်စီးသော စိတ်သဘောထားများအတွင်းတွင် နေထိုင်ခဲ့သည့်အချိန်ဖြစ်သော ယခင်ကနှင့် လုံးဝ ကွဲပြားသည့်သူတစ်ဦး ဖြစ်ပြီးဖြစ်လိမ့်မည်။ သင်သည် စစ်မှန်သော နည်းလမ်းဖြင့် ပြောင်းလဲပြီးဖြစ်လိမ့်မည်။ ယခုတွင် သင်တို့ အနည်းငယ်ပြောင်းလဲပြီး ဖြစ်သလော။ (အနည်းငယ် ပြောင်းလဲပြီး ဖြစ်ပါသည်။) ယခုတွင် သင် အနည်းငယ်ပြောင်းလဲပြီး ဖြစ်သည်။ ပြီးလျှင် ရံဖန်ရံခါတွင် လူများက အမှုအရာများကို ဝတ်ကျေတမ်းကျေပုံစံဖြင့် လုပ်ဆောင်နေပြီး သမ္မာတရားအား လက်တွေ့မလုပ်ဆောင်သည်ကိုလည်းကောင်း၊ ရုပ်ပိုင်းဆိုင်ရာ သက်သာမှုတွင် အစဉ်မွေ့လျော်နေသည်ကိုလည်းကောင်း သင်မြင်သောအခါ ယင်းသည်ကောင်းသောအရာ ဖြစ်သည်ဟု သင်မထင်ပေ။ သို့ရာတွင် သင့်အား ၎င်းတို့ကို သွားရောက်ကူညီပြီး ပံ့ပိုးပေးရန် တောင်းဆိုခြင်းခံရလျှင် စာတန်ဆန်သော အတွေးအခေါ်များသည် သင့်အား ဘောင်ခတ်ဆဲဖြစ်လိမ့်မည်။ လူတို့၌ ဤပြဿနာကို သင်ရှာဖွေတွေ့ရှိသော်လည်း သင်သည် ၎င်းတို့ စိတ်မကျေမနပ်ဖြစ်မည်စိုးသောကြောင့် မည်သည့်အရာကိုမျှ မပြောရဲဘဲ “မည်သူကမျှ ငါ့ကို အဖွဲ့ခေါင်းဆောင်အဖြစ် မရွေးကောက်ခဲ့ပါ။ ထို့ကြောင့် အခြားလူများ၏ ကိစ္စတွင် ငါဝင်ပါဖို့ မလိုပါ” ဟုပင် တွေးသည်။ ဤမမျှတသော၊ အပျက်သဘောဆောင်သောအရာများကို သင်ကြုံရသောအခါ သင်သည် သင်၏စကားနှင့် လုပ်ရပ်များတွင် သမ္မာတရားဘက်၌ မရပ်တည်နိုင်ပေ၊ သို့မဟုတ် တာဝန်မယူနိုင်ပေ။ သင်သည် မျက်ကွယ်သာပြုပြီး ဤသည်မှာ ကျင့်ကြံပြုမူရန်၊ အချေအတင်ငြင်းခုံခြင်းမှ ခပ်ခွာခွာနေရန် အလွန်ကောင်းသောနည်းတစ်ခုဖြစ်သည်ဟု တွေးသည်။ သင်က “တစ်စုံတစ်ခု လွဲချော်လျှင် ငါနှင့် သက်ဆိုင်မည်မဟုတ်။ ငါသည် ပြဿနာတစ်ခုကို ကြိုရှောင်ထားခြင်း ဖြစ်သည်” ဟု တွေးသည်။ သင့်တွင် ဤသို့သောအမြင်များရှိဆဲ ဖြစ်လျှင် သမ္မာတရားကို သင်လက်တွေ့လုပ်ဆောင်နိုင်မည်လော။ သင့်တွင် အသက်ဝင်ရောက်မှု ရှိမည်လော။ သင့်စိတ်နှလုံး၌ ဤသို့သော အမြင်မျိုးရှိလျှင် သင်သည် မယုံကြည်သူတစ်ယောက်ဖြစ်ပြီး သမ္မာတရားကို လက်မခံနိုင်ပေ။ ဤအတွက်ကြောင့် ဤသို့သောအမြင်များကို မပြုပြင်ဘဲထား၍ မရနိုင်ခြင်းဖြစ်သည်။ တစ်ဖက်တွင် သင်သည် အသက်ဝင်ရောက်မှု ရှိလိုလျှင် သင့်ကိုယ်သင် ကြီးကြပ်နိုင်ရမည်။ အခြားတစ်ဖက်တွင် သင်သည် ဘုရားသခင်၏ စိစစ်ခြင်းကို လက်ခံရန် အဓိကအနေဖြင့် လိုအပ်သည်။ သင့်စိတ်နှလုံး၌ အပြစ်တင်ခြင်းကို သတိထားမိလျှင် သင့်ကိုယ်သင် ဆင်ခြင်သုံးသပ်သင့်သည်။ ပြီးလျှင် ဤအပြစ်တင်ခြင်းက မည်သည့်နေရာမှ လာသည်ကို အဖြေရှာသင့်သည်။ ဘုရားသခင်က သင့်အား စိစစ်နေသည်ဟု သင်ခံစားရနိုင်ပြီး ဘုရားသခင်က သင့်အား စိစစ်နေသည်ဟု သင်ယုံကြည်လျှင် သူ၏ စိစစ်ခြင်းကို သင်လက်ခံသင့်သည်။ ကြိမ်ဖန်များစွာ နောင်တရခြင်း၊ သင့်စိတ်နှလုံး၌ မတင်မကျဖြစ်ခြင်း၊ ထိုအခြေအနေများတွင် ရှိခြင်းကြောင့် ဘုရားသခင်အပေါ် သင်အကြွေးတင်သည်ဟု ခံစားရခြင်းတို့အားဖြင့်သာ သင်သည် သမ္မာတရားကို လက်တွေ့လုပ်ဆောင်ပြီး သမ္မာတရားအတွင်းသို့ ဝင်ရောက်ရန် တွန်းအားရှိလိမ့်မည်။ သမ္မာတရားလက်တွေ့ကျမှုများအတွင်းသို့ ဝင်ရောက်ခြင်းအတွက် စံနှုန်းအချို့နှင့် လက်တွေ့ကျသော သရုပ်သကန်အချို့ရှိသည်။ ယခုတွင် ယင်းတို့အတွင်းသို့ မည်သည့်အတိုင်းအတာအထိ သင်တို့ ဝင်ရောက်ပြီးပြီနည်း။ (အခြေအနေတစ်ခု ဖြစ်ပေါ်သောအခါ ကျွန်ုပ်သည် မိမိတွင် အားနည်းချက်များစွာကို မြင်နိုင်သည်။ သို့သော် ကျွန်ုပ်သည် ထိုအခြေအနေတွင် ပိတ်မိလျက် အချိန်များစွာ ကုန်ဆုံးသည်။ ကျွန်ုပ်တွင် မည်သည့်ပြဿနာများရှိသည်ကို စိစစ်ရန်၊ သို့မဟုတ် နားလည်ရန် သမ္မာတရား၏ ရှုထောင့်အား မည်သို့ခံယူရမည်ကို မသိပါ။ ကျွန်ုပ်သည် မိမိအပေါ် ရှင်းလင်းသော ပိုင်းခြားသိမြင်မှုမရှိ။ ကိုယ့်ကိုယ်ကိုယ် ရှင်းလင်းစွာ မမြင်ရပါ။ အခြားလူတို့၏ အခြေအနေများကိုလည်း မကြာခဏ ရှင်းလင်းစွာ မမြင်နိုင်ပါ။) သင့်ကိုယ်သင် ရှင်းလင်းစွာ မမြင်နိုင်လျှင် သူတစ်ပါးတို့ကို သင်ရှင်းလင်းစွာ မမြင်နိုင်ပေ။ ဤပြောဆိုချက်သည် မှန်ကန်သည်။ အခြားလူများက ပြဿနာတစ်ခုရှိသောအခါ သင်နှင့် လုံးဝ သက်ဆိုင်ခြင်း မရှိဟု သင်ထင်သည်။ သို့သော် အမှန်တကယ်တွင် အခြေအနေများက အပြောင်းအလဲမရှိဘဲ တူညီသည်။ သင်၏ ကိုယ်ပိုင်အခြေအနေကို ရှင်းလင်းစွာ မမြင်နိုင်လျှင် အခြားလူများ၏ ပြဿနာများကို မဆိုထားနှင့်၊ သင်၏ ပြဿနာများကိုပင် ဖြေရှင်းနိုင်မည် မဟုတ်ပေ။ သင်၏ ပြဿနာများကို ဖြေရှင်းပြီးသည်နှင့် အခြားလူများ၏ ပြဿနာများကို သင်အလွန်ရှင်းလင်းစွာ မြင်နိုင်လိမ့်မည်ဖြစ်ပြီး ယင်းတို့ကို ချက်ချင်းပြုပြင်နိုင်လိမ့်မည်။ သင်သည် အသက်ဝင်ရောက်မှုရှိလိုလျှင် အောက်ပါနှစ်ခုကို သင်လိုက်နာရမည်။ တစ်ခုမှာ သင့်တာဝန်ကို ကောင်းစွာ ထမ်းဆောင်ရမည်။ ပြီးလျှင် အခြားတစ်ခုမှာ သင့်တာဝန်အား ထမ်းဆောင်စဉ်တွင် သင့်ကိုယ်သင် ကြိမ်ဖန်များစွာ ဆန်းစစ်ရမည်။ သင်၏ အမျိုးမျိုးသော မမှန်ကန်သော အမြင်များ၊ အတွေးများ၊ ရပ်တည်ချက်များ၊ ရည်ရွယ်ချက်များနှင့် အခြေအနေများကို ပြောင်းပြန်လှန်ရန် သမ္မာတရားကို ရှာဖွေပြီး မမှန်ကန်သော အခြေအနေတိုင်းမှ လွတ်မြောက်ရမည်။ သင်သည် ယင်းတို့ထံမှ လွတ်မြောက်ရန် ခွန်အားရှိလျှင် စာတန်ကို ကျော်လွှားပြီး သင်၏ ဖောက်ပြန်ပျက်စီးသော စိတ်သဘောထားများကို ဖယ်ရှားလိမ့်မည်။ ဤသို့ဆိုလျှင် သင်သည် သင့်ကိုယ်သင် ပြောင်းလဲပြီးဖြစ်လိမ့်မည်။ သင်၏ မတက်မကြွဖြစ်သော၊ အပျက်သဘောဆောင်သော အခြေအနေများမှ လွတ်မြောက်ပြီး ဖြစ်လိမ့်မည်။ ပြီးလျှင် ဤအခြေအနေများ၏ ဘောင်ခတ်ခြင်း၊ သို့မဟုတ် ထိန်းချုပ်ခြင်းကို ခံရမည်မဟုတ်ပေ။ ဤအရာကိုယ်၌က ရှေ့သို့လှမ်းသော ခြေတစ်လှမ်းဖြစ်သည်။ ဤပြဿနာကို သင်တို့ ဦးစွာ ဖြေရှင်းရမည်။ သင်တို့တွင် မည်သည့်အပျက်သဘောဆောင်သော၊ သို့မဟုတ် မတက်မကြွဖြစ်သော အခြေအနေများရှိသနည်း။ လူအချို့က “ယင်းသည် ငါ၏ ပုံစံသာဖြစ်သည်။ ငါ၏ မာနထောင်လွှားသော စိတ်သဘောထားကို ပြုပြင်ရန် ငါတတ်နိုင်သည့်အရာ ဘာမျှမရှိ။ မည်သို့ပင်ဖြစ်စေ ဘုရားသခင်က ဤအကြောင်းကို သိသည်။ သူသည် ငါ့ကို အမျိုးအစား ခွဲခြားပြီးဖြစ်သည်ဟု ငါထင်သည်။ ငါသည် ပြောင်းလဲရန် အကြိမ်များစွာ ကြိုးစားခဲ့သော်လည်း ယခင်ကကဲ့သို့ပင် ဖြစ်နေသေးသည်။ ဤသည်မှာ ငါ၏ ပုံစံသာဖြစ်သည်” ဟု တွေးကြသည်။ သင်သည် သင့်ကိုယ်သင် မကောင်းသောအမြင် ရှိသဖြင့် ဤသည်မှာ အပျက်သဘောဆောင်သော အခြေအနေတစ်ခုဖြစ်သည်။ ယင်းသည် သင့်အနေဖြင့် မျှော်လင့်ချက်ကင်းမဲ့သော ခံစားချက်ကို လက်မြှောက်အရှုံးပေးလိုက်သည့် စိတ်နေစိတ်ထားဖြစ်သည်။ ဤပြဿနာကို ဖြေရှင်းရန် သမ္မာတရားကို သင်မရှာဖွေရသေးပေ။ ထို့ကြောင့် သင်သည် မျှော်လင့်ချက်မရှိဟု အဘယ်ကြောင့် သင်ထင်သနည်း။ လူတို့သည် ဤသို့သောအခြေအနေများတွင် ကြိမ်ဖန်များစွာ အသက်ရှင်ကြသည်။ ဖောက်ပြန်ပျက်စီးမှုတစ်ခုကို ခဏတာ ထုတ်ဖော်ပြီး ၎င်းတို့သည် အမျိုးအစားသတ်မှတ်ခြင်းခံရပြီးဖြစ်သည်ဟုလည်းကောင်း၊ ဤသည်မှာ ၎င်းတို့ဖြစ်သော လူအမျိုးအစား ဖြစ်သည်ဟုလည်းကောင်း ထင်မြင်ကြသည်။ ဤသည်မှာ အပျက်သဘောဆောင်သော အခြေအနေတစ်ခု ဖြစ်သည်။ ယင်းကို ပြောင်းပြန်လှန်သင့်ပြီး ယင်းထံမှ သင်လွတ်မြာက်သင့်သည်။ သင်တို့တွင် အခြားမည်သည့် အပျက်သဘောဆောင်သော၊ သို့မဟုတ် မတက်မကြွဖြစ်သော အခြေအနေများရှိသနည်း။ (ကျွန်ုပ်သည် ကျွန်ုပ်၏ ဆုကျေးဇူးများနှင့် အစွမ်းအစကို အခြေခံပြီး အမှုအရာများကို လုပ်ဆောင်သော အခြေအနေတစ်ခု၌ ကြိမ်ဖန်များစွာအသက်ရှင်ပြီး အသက်ဝင်ရောက်မှု ကင်းမဲ့သည်။ ဤအခြေအနေသည် အလွန်ပြင်းထန်သည်။) လူတို့သည် ၎င်းတို့၏ ဆုကျေးဇူးများနှင့် အစွမ်းအစကို အခြေခံပြီး အမှုအရာများကို လုပ်ဆောင်သောအခါ သူတစ်ပါးတို့နှင့် အစဉ်နှိုင်းယှဉ်လိုကြပြီး “ဤအလုပ်ကို သင်က ပြီးမြောက်နိုင်သော်လည်း ငါက မပြီးမြောက်နိုင်သည်မှာ အဘယ်သို့ဖြစ်ရသနည်း။ ကြိုးစားပြီး သင့်ထက် ပို၍သာအောင် လုပ်ဆောင်ရန်အတွက် ငါသည် အလုပ်ကြိုးစားပြီး ဤအလုပ်၌ အားစိုက်ထုတ်ရသည်” ဟု တွေးကြသည်။ ဤတွင် သင်၏ နတ်ဆိုးဆန်သော သဘာဝက ထွက်ပေါ်လာပြီး ဖြစ်သည်။ ဤအရာနှင့်ပတ်သက်ပြီး မည်သည့်အရာကို လုပ်ဆောင်သင့်သနည်း။ အမှုအရာများအား သင်လုပ်ဆောင်သောအခါ၌ သင့်တွင် ဤတွန်းအား၊ သို့မဟုတ် စမှတ်ရှိသောအခါ၌ အရေးမစိုက်နှင့်။ ယင်းသည် ယာယီထုတ်ဖော်ပြမှု၊ သို့မဟုတ် ခဏတာ မသိနားမလည်သော အတွေးတစ်ခုဖြစ်သည်။ ယင်းအတိုင်းမလုပ်ဆောင်နှင့်။ ဤသို့ဆိုလျှင် သင်သည် အဆင်ပြေလိမ့်မည်။ သင်သည် အမှုအရာများကို လက်တွေ့ကျသည့်ပုံစံဖြင့်၊ လုပ်ဆောင်သင့်သည့် ပုံစံဖြင့် လုပ်ဆောင်ရမည်။ အခက်အခဲတစ်ခုကို သင်ကြုံရလျှင် အခြားလူများက ယင်းကို ကိုင်တွယ်သည့်ပုံစံကို အရင်ကြည့်ရှုလော့။ ၎င်းတို့က ကောင်းစွာ ကိုင်တွယ်ပြီးဖြစ်လျှင် ၎င်းတို့နှင့်စကားပြောပြီး ၎င်းတို့ထံမှ သင်ယူလော့။ ဤသို့အားဖြင့် သင်သည် သင်၏ မမှန်ကန်သော အခြေအနေများကို ပြောင်းပြန်လှန်လိမ့်မည်။ သင့်တွင် ထိုအတွေးများရှိပြီး သင်၏အတွင်းထဲတွင် ဖောက်ပြန်ပျက်စီးမှုအား ထုတ်ဖော်သော်လည်း ထိုပုံစံအတိုင်း မလုပ်ဆောင်လျှင် သင်၏ ဖောက်ပြန်ပျက်စီးသော စိတ်သဘောထားသည် တားဆီးခြင်းခံရလိမ့်မည်။ သို့ရာတွင် သင့်၌ ထိုအတွေးများရှိပြီး ထိုသို့ လုပ်ဆောင်ပါက၊ သင်၏လုပ်ရပ်များသည် သင့်အတွေးများထက်ပို၍ပင် ဆိုးရွားပါက ဤသည်မှာ ဒုက္ခရောက်မည့် သဘောဖြစ်သည်။ ယင်းသည် အမှုအရာများကို ရှုပ်ထွေးစေလိမ့်မည်။ လူတို့၏ ဖောက်ပြန်ပျက်စီးသော စိတ်သဘောထားများသည် ဘုရားသခင် အမုန်းတီးဆုံးသောအရာ ဖြစ်သည်။

သင်၏ ဖောက်ပြန်ပျက်စီးသော စိတ်သဘောထားများအပေါ် ဘုရားသခင်၏ ချဉ်းကပ်မှုသည် ထိုစိတ်သဘောထားများကို သင့်အား ကွယ်ဝှက်စေဖို့၊ ဖုံးကွယ်စေဖို့၊ သို့မဟုတ် အယောင်ဆောင်စေဖို့ မဟုတ်ပေ။ ထိုထက် သူသည် သင့်အား ယင်းတို့ကို ထုတ်ဖော်စေပြီး သင့်ကို ဖော်ထုတ်ကာ ယင်းတို့အကြောင်းကို သင်သိမြင်မှုရရှိရန် လုပ်ဆောင်ပေးခြင်းဖြစ်သည်။ ယင်းတို့အကြောင်းကို သင်သိမြင်မှုရှိသည်နှင့် ပြီးပြီလော။ မပြီးသေးပါ။ သင်သည် ယင်းတို့အကြောင်းကို သိမြင်မှုရှိပြီးနောက်တွင် သင်၏ ဖောက်ပြန်ပျက်စီးသော စိတ်သဘောထားများအတိုင်း အမှုအရာများကို လုပ်ဆောင်သည်မှာ မှားယွင်းသည်ဟုလည်းကောင်း၊ ယင်းသည် လမ်းဆုံးဖြစ်သည်ကိုလည်းကောင်း သိပြီးသည့်နောက်တွင် ဘုရားရှေ့မှောက်သို့ သင်လာရမည်။ ပြီးလျှင် သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန်အတွက် ဘုရားထံဆုတောင်းပြီး သမ္မာတရားကို ရှာဖွေရမည်။ ဘုရားသခင်သည် သင့်အား ဉာဏ်အလင်းဖွင့်ပေးလိမ့်မည်။ ပြီးလျှင် မှန်ကန်သော လက်တွေ့လုပ်ဆောင်မှု လမ်းကြောင်းကို သင့်အား ပေးလိမ့်မည်။ ဘုရားနှုတ်ကပတ်တော်များက လူတို့ လုပ်ဆောင်သင့်သည့်အရာအကြောင်းကို ပြောသည်။ သို့သော် လူတို့၌ ဖောက်ပြန်ပျက်စီးသော စိတ်သဘောထားများရှိပြီး တစ်ခါတစ်ရံတွင် ဘုရားသခင် ပြောသည့်တိုင်း မလုပ်ဆောင်လိုကြပေ။ အမှုအရာများကို ၎င်းတို့၏ ကိုယ်ပိုင်နည်းလမ်းအတိုင်း လုပ်ဆောင်လိုကြသည်။ ဤသို့ဆိုလျှင် ဘုရားသခင်က မည်သည့်အရာကို လုပ်ဆောင်သနည်း။ ဘုရားသခင်က သင့်အား လွတ်လပ်ခွင့်ပေးသည်။ လောလောဆယ်တွင် သင့်အား ဤသို့လုပ်ဆောင်ခွင့်ပေးသည်။ သင်သည် ဤသို့ ဆက်လက်လုပ်ဆောင်သွားသောအခါတွင် လမ်းပိတ်ပြီး သင်အမှားလုပ်ခဲ့မိပြီဟု ခံစားရလိမ့်မည်။ ထို့နောက်တွင် သင်သည် ဘုရားသခင်ဆီသို့ ပြန်သွားပြီး မည်သည့်အရာ လုပ်ဆောင်သင့်သည်ကို ရှာဖွေလိမ့်မည်။ ဘုရားသခင်က “သင့်စိတ်နှလုံးတွင် ငါ၏ တောင်းဆိုချက်များကို သင်နားလည်သည်။ ဤသို့ဆိုလျှင် အဘယ်ကြောင့် သင်နားမထောင်သနည်း” ဟု ဆိုလိမ့်မည်။ ပြီးလျှင် သင်က “ဤသို့ဆိုလျှင် ကျွန်ုပ်ကို ပဲ့ပြင်ဆုံးမပါ ဘုရားသခင်” ဟု ဆိုလိမ့်မည်။ ဘုရားသခင်က သင့်အား ပဲ့ပြင်ဆုံးမလိမ့်မည်ဖြစ်ပြီး ယင်းက နာကျင်လိမ့်မည်။ ထို့ကြောင့် သင်က “ဘုရားသခင်က ငါ့ကို မချစ်ပါ။ သူသည် အဘယ်သို့များ ငါ့အပေါ် အလွန်ရက်စက်နိုင်သနည်း။ သူသည် အလွန်ပင် အကြင်နာကင်းမဲ့သည်” ဟု တွေးလိမ့်မည်။ ဘုရားသခင်က “ကောင်းပြီ။ ဤသို့ဆိုလျှင် ဤအရာကို ငါလုပ်ဆောင်တော့မည်မဟုတ်။ သင်ရည်ရွယ်ထားသည့် ပုံစံမှန်သမျှအတိုင်း အမှုအရာများကို ဆက်လက်လုပ်ဆောင်လော့” ဟု ဆိုလိမ့်မည်။ ပြီးလျှင် သင်သည် ယခင်က သင်ရှိနေသည့်လမ်းကြောင်းပေါ်သို့ ပြန်ရောက်လိမ့်မည်။ သင်သည် အမှုအရာများကို လုပ်ဆောင်လိမ့်မည်။ နောက်တစ်ဖန် လမ်းပိတ်ပြီး “ငါလုပ်ဆောင်သည့်အရာတွင် တစ်စုံတစ်ခု မှားယွင်းနေသည်။ နောက်ပြန်ဆုတ်ပြီး ငါ၏ အပြစ်များကို ဝန်ချရမည်။ ငါသည် ဘုရားသခင်အပေါ် အကြွေးတင်သည်” ဟု ချင့်ချိန်တွေးတောလိမ့်မည်။ သင်သည် ဘုရားသခင်ဆီသို့ နောက်တစ်ဖန်ပြန်သွားပြီး ဆုတောင်းကာ ရှာဖွေလိမ့်မည်။ ဘုရားသခင်ပြောသည့်အရာက မှန်သည်ကို နားလည်ပြီး ထို့နောက်တွင် ဘုရားသခင်ပြောသည့်အတိုင်း လုပ်ဆောင်လိမ့်မည်။ သို့သော် သင်က လုပ်ဆောင်နေသောအခါ၌ “ဤအရာကို လုပ်ဆောင်ခြင်းသည် ငါ၏ ဂုဏ်သိက္ခာကို ထိခိုက်မည်။ ငါ၏ ဂုဏ်သိက္ခာကို ဦးစွာ ဂရုစိုက်လျှင် ကောင်းမည်” ဟု တွေးလိမ့်မည်။ ထို့နောက်တွင် သင်သည် နောက်တစ်ဖန် ဒုက္ခရောက်လိမ့်မည်။ နောက်တစ်ဖန် စံမမီဖြစ်မည်။ သင်သည် အချိန်ကြာသည်နှင့်အမျှ ဤသို့ အကြိမ်ကြိမ် ခေါက်တုံ့ခေါက်ပြန် ဖြစ်နေလိမ့်မည်။ လူတို့သည် မိမိတို့ကိုယ်ကို ဆင်ခြင်သုံးသပ်နိုင်လျှင်၊ မိမိတို့အတွင်းတွင်ရှိသော လွဲချော်မှုများကို အစဉ်သိမြင်နိုင်လျှင်၊ မိမိတို့၏ ဖောက်ပြန်ပျက်စီးသော စိတ်သဘောထားများကို ပြန်လည်သုံးသပ်ပြီး နားလည်နိုင်လျှင်၊ ထို့နောက်တွင် ယင်းတို့ကို ဖြေရှင်းရန်အတွက် သမ္မာတရားကို ရှာဖွေနိုင်လျှင် ဤအတွေ့အကြုံတစ်လျှောက်အတွင်းတွင် ၎င်းတို့၏ ဝိညာဉ်ရင့်ကျက်မှုသည် စဉ်ဆက်မပြတ် ကြီးထွားနေလိမ့်မည်။ စိတ်နှလုံးရှိသော၊ သမ္မာတရားကို လက်တွေ့လုပ်ဆောင်ပြီး အပြုသဘောဆောင်သောအရာများကို ချစ်လိုစိတ် ရှိသောသူများအနေဖြင့် တဖြည်းဖြည်းချင်း ပို၍နည်းပါးလာသော အဟန့်အတားများနှင့် ကျရှုံးမှုများကို တွေ့ကြုံရမည်။ ၎င်းတို့၏ ဘုရားသခင်အပေါ် ကျိုးနွံနာခံသည့် အပိုင်းများသည် တိုးပွားလာမည်။ ၎င်းတို့၏ သမ္မာတရားကို ချစ်သည့်အပိုင်းများသည် တိုးပွားလာမည်။ ဤအတွက်ကြောင့် သမ္မာတရားကို သင်တွေ့ကြုံပြီး လက်တွေ့လုပ်ဆောင်စဉ်တွင် ဘုရားသခင်က သင့်အား ကျရှုံးခွင့်နှင့် ပုန်ကန်ခွင့်ကို ပေးခြင်း ဖြစ်သည်။ သူသည် ဤအရာများကို မကြည့်ပေ။ ဘုရားသခင်က သင့်ကို အလိုမရှိတော့မည်ဖြစ်စေ၊ သူသည် သင့်အား ငရဲသို့ စေလွှတ်မည်ဖြစ်စေ၊ ဖြစ်ရပ်တစ်ခုတွင် သူ့အားနားမထောင်သည့်အတွက် သင့်အား သေဒဏ်ချမည်ဖြစ်စေ ထိုကဲ့သို့ မဟုတ်ပေ။ ဘုရားသခင်က ဤသို့ မလုပ်ဆောင်ပေ။ ဘုရားသခင်က လူတို့ကို ကယ်တင်သောအခါတွင် အဘယ်ကြောင့် ဘုရားသခင်၏ ချစ်ခြင်းက အလွန်အကျွံကျယ်ပြန့်သည်ဟု ဆိုသနည်း။ ဤသည်မှာ ဘုရားသခင်၏ ချစ်ခြင်းက ပေါ်လွင်သောနေရာဖြစ်သည်။ ယင်းသည် လူတို့အပေါ် သူ၏ သည်းခံခြင်း၊ စိတ်ရှည်ခြင်းတွင် ပေါ်လွင်သည်။ သူသည် စဉ်ဆက်မပြတ် သင့်ကို သည်းခံနေသော်လည်း သင့်အား အလိုမလိုက်ပေ။ ဘုရားသခင်၏ သည်းခံခြင်းသည် လူတို့၏ ဝိညာဉ်ရင့်ကျက်မှုကို သူသိခြင်း၊ လူတို့၏ မွေးရာပါ လုပ်နိုင်စွမ်းကို သိခြင်း၊ အခြေအနေတစ်ခုခုတွင် မည်သည့်အရာကို လူတို့ ထုတ်ဖော်သည်ကို သိခြင်း၊ ၎င်းတို့၏ ဝိညာဉ်ရင့်ကျက်မှုကို အခြေခံပြီး မည်သည့်အရာကို ၎င်းတို့ ရယူနိုင်သည်ကိုသိခြင်း၊ သင့်အား ဤအရာများကို ထုတ်ဖော်ပြခွင့်ပေးခြင်း၊ သင့်အား အတိုင်းအတာတစ်ခုခုကို ပေးခြင်း၊ သင်က သူ့ထံပြန်လာပြီး ရိုးသားစစ်မှန်စွာ နောင်တရသောအခါ သင့်အား လက်ခံခြင်း၊ ထိုစဉ်အတွင်း သင့်နောင်တ၏ ရိုးသားစစ်မှန်မှုကိုလည်း အသိအမှတ်ပြုခြင်းတို့ဖြစ်၏။ ထို့ကြောင့် သင်က ပြန်လာပြီး ဤသို့ လုပ်ဆောင်သည်မှာ မှန်ကန်သလောဆိုသည်ကို ဘုရားသခင်အား မေးသောအခါ၌ ဘုရားသခင်က သင့်အား ဆက်လက်၍ ပြောပြီး အဖြေတစ်ခုပေးလိမ့်မည်။ ဤသို့လုပ်ဆောင်သည်မှာ မှန်ကန်သည်ဆိုသည်ကို ဘုရားသခင်က သင့်အား စိတ်ရှည်စွာပြောပြီး သင့်အား အတည်ပြုပေးလိမ့်မည်။ သို့သော် သင်က သင့်စိတ်ကို တစ်ဖန်ပြောင်းပြီး “ဘုရားသခင်၊ ဤအရာကို ကျွန်ုပ်မလုပ်ဆောင်လိုပါ။ ကျွန်ုပ်အတွက် အကျိုးမရှိပါ။ ယင်းသည် ကျွန်ုပ်ကို မပျော်မရွှင်ဖြစ်စေပြီး အနေရခက်စေသည်။ အမှုအရာများကို ကျွန်ုပ်၏ နည်းလမ်းအတိုင်း လုပ်ဆောင်သင့်သည်ဟု ကျွန်ုပ်ထင်ဆဲဖြစ်သည်။ ဤသို့ဆိုလျှင် ကျွန်ုပ်သည် သိက္ခာကျမည်မဟုတ်။ ကျွန်ုပ်သည် ပညာသားပါပြီး ပါးနပ်မည်ဖြစ်သည်။ ကိစ္စရပ်တိုင်းတွင် ကိုယ့်ကိုယ်ကိုယ် ကျေနပ်အားရအောင် လုပ်ဆောင်နိုင်လိမ့်မည်။ ကျွန်ုပ်၏ သီးခြားလိုအင်ဆန္ဒများကို ဦးစွာ ဖြည့်ဆည်းမည်” ဟု ပြောသောအခါတွင် ဘုရားသခင်က “သင်သည် မပြည့်ဝဘဲ ဖြစ်သွားနိုင်သည်။ သို့သော် ဤသို့လုပ်ဆောင်ခြင်းအားဖြင့် အဆုံး၌ ဆုံးရှုံးရသည်မှာ သင်ဖြစ်သည်။ ငါမဟုတ်” ဟု ဆိုလိမ့်မည်။ ဘုရားသခင်က သင့်အား ကယ်တင်နေသောအခါတွင် သူသည် သင့်အား ဤသို့ တစ်ဇွတ်ထိုး လုပ်ဆောင်ခွင့်ပေးလိမ့်မည်။ ဤသည်မှာ သူ၏ သည်းခံခြင်းနှင့် လူတို့ကို သူပြသည့် သနားကရုဏာဖြစ်သည်။ သို့ရာတွင် လူတို့သည် သူ၏ သနားကရုဏာကို မြင်သောအခါ စိတ်အလိုလိုက်၍ မရပေ။ သို့သော် သူ၏ စိတ်ရှည်မှုနှင့် သည်းခံမှုကို မတတ်စွမ်းနိုင်ခြင်းတစ်မျိုးအဖြစ် သဘောထား၍မရပေ၊ သို့မဟုတ် သူ့ကို ပုန်ကန်ရန်၊ သူ၏ စကားများကို အရေးမစိုက်ရန် ဆင်ခြေတစ်ခုအဖြစ် မြင်၍မရပေ။ ဤသည်မှာ လူတို့ဘက်မှ ပုန်ကန်ခြင်းနှင့် ကောက်ကျစ်ဆိုးယုတ်ခြင်း ဖြစ်သည်။ လူတို့သည် ဤအရာကို ရှင်းလင်းစွာ မြင်ရမည်။ ဘုရားသခင်က သင့်အားပြသည့် သည်းခံခြင်း၊ စိတ်ရှည်ခြင်းသည် အကန့်အသတ်မရှိ ရှည်လျားသည်။ ဘုရားသခင်၏ အပင်ပန်းခံရသော ရည်ရွယ်ချက်များကို သင်ခံစားရနိုင်လျှင် ယင်းသည် ကောင်းသောအရာ ဖြစ်သည်။ ဘုရားသခင်က သင့်ကို ကယ်တင်ရန် အလွန်အကျွံဖြစ်သော ဆောင်ရွက်မှုများအား အသုံးပြုနိုင်စွမ်းမရှိခြင်း မဟုတ်။ ဘုရားသခင်၏ လုပ်ရပ်များနောက်ကွယ်တွင် စည်းမျဉ်းများရှိသည်ကို သင်နားလည်ရမည်။ သူသည် အမှုအရာများကို နည်းလမ်းများစွာဖြင့် လုပ်ဆောင်သော်လည်း အလွန်အကျွံဖြစ်သော ဆောင်ရွက်မှုများကို အသုံးမပြုပေ။ အဘယ်ကြောင့်နည်း။ ဘုရားသခင်သည် သင့်အား အခက်အခဲမျိုးစုံ၊ စိတ်ပျက်ခြင်းနှင့် အတိဒုက္ခများအပြင် များစွာသော ကျရှုံးမှုများ၊ အနှောင့်အယှက်များကို တွေ့ကြုံစေသည်။ အဆုံးတွင် သင်သည် ဤအရာများကို တွေ့ကြုံခံစားသည့်အခါတွင် ဘုရားသခင်က သူပြောခဲ့သမျှသည် မှန်ကန်ပြီး သမ္မာတရား ဖြစ်သည်ကို သင့်အား သဘောပေါက်စေသည်။ တစ်ချိန်တည်းတွင် သင်စိတ်ကူးထင်မြင်သည့်အရာ၊ ထို့အပြင် သင်၏ အယူအဆများ၊ အသိပညာ၊ အတွေးအခေါ်ဆိုင်ရာ သီအိုရီများ၊ အတွေးအခေါ်များ၊ လောကီတွင် သင် လေ့လာသင်ယူခဲ့သောအရာများနှင့် သင်၏မိဘများက သင့်ကို သင်ကြားပေးခဲ့သောအရာများအားလုံးက မှားယွင်းသည်ကိုလည်းကောင်း၊ ဤအရာများသည် သင့်ကို ဘဝတွင် မှန်ကန်သောလမ်းကြောင်းပေါ်သို့ လမ်းပြမပေးနိုင်သည်ကိုလည်းကောင်း၊ သင့်ကို သမ္မာတရားကို နားလည်ရန်နှင့် ဘုရားသခင်ရှေ့ကို လာရောက်ရန် ဦးဆောင်မပေးနိုင်သည်ကိုလည်းကောင်း ဘုရားသခင်က သင့်အား ပြသလိမ့်မည်။ သင်သည် ဤအရာများဖြင့် အသက်ရှင်နေသေးလျှင် သင်သည် ကျရှုံးသည့်လမ်းကြောင်းအပြင်၊ ဘုရားသခင်ကို အာခံပြီး သစ္စာဖောက်သည့်လမ်းကြောင်းကို လျှောက်နေခြင်းဖြစ်သည်။ အဆုံးတွင် ဘုရားသခင်သည် သင့်အား ဤအရာကို ရှင်းလင်းစွာ မြင်စေလိမ့်မည်။ ဤဖြစ်စဉ်သည် သင် တွေ့ကြုံရမည့် အရာတစ်ခုဖြစ်သည်။ ဤနည်းအားဖြင့်သာ ရလဒ်များကို ရရှိနိုင်သည်။ သို့သော် ဤသည်မှာ ဘုရားသခင်အတွက် မြင်ရသည်မှာ နာကျင်ဖွယ်ရာ ဖြစ်သောအရာလည်းဖြစ်သည်။ လူတို့သည် ပုန်ကန်တတ်ပြီး ဖောက်ပြန်ပျက်စီးသော စိတ်သဘောထားများရှိကြသည်။ ထို့ကြောင့် ၎င်းတို့သည် အနည်းငယ်ဒုက္ခခံရမည်ဖြစ်ပြီး ဤအနှောင့်အယှက်များကို တွေ့ကြုံရမည်။ ဤဆင်းရဲဒုက္ခမရှိဘဲ ၎င်းတို့သည် သန့်စင်ခံရဖို့ ဖြစ်နိုင်မည် မဟုတ်ချေ။ လူတစ်ယောက်သည် သမ္မာတရားကို ချစ်သည့် စိတ်နှလုံး အမှန်တကယ် ရှိပြီး ဘုရားသခင်၏ အမျိုးမျိုးသော ကယ်တင်ခြင်းနည်းလမ်းများကို အမှန်တကယ် လက်ခံလိုစိတ်ရှိကာ အဖိုးအခပေးဆပ်ချင်စိတ်ရှိလျှင် ၎င်းတို့အတွက် အလွန်များစွာ ဒုက္ခခံဖို့ မလိုအပ်ချေ။ ဘုရားသခင်သည် အမှန်တကယ်ပင် လူတို့ကို များစွာ ဒုက္ခမခံစေလိုပေ။ ၎င်းတို့ကို အနှောင့်အယှက်များ၊ ကျရှုံးမှုများကို များစွာ မတွေ့ကြုံစေလိုပေ။ သို့ရာတွင် လူတို့သည် အလွန်အမင်း ပုန်ကန်ကြသည်။ ၎င်းတို့သည် ၎င်းတို့ကို ပြောသည့်အတိုင်း လုပ်ဆောင်လိုခြင်း မရှိသလို နာခံလိုစိတ်မရှိဘဲ၊ မှန်သောလမ်းကို မလျှောက်နိုင်ကြပေ၊ သို့မဟုတ် ဖြတ်လမ်းများကို မလိုက်နိုင်ကြပေ။ ၎င်းတို့၏ ကိုယ်ပိုင်နည်းလမ်းအတိုင်းသာ သွားကြသည်။ ဘုရားသခင်ကို ဆန့်ကျင်ပုန်ကန်ပြီး သူ့ကို ခုခံနိုင်ကြသည်။ လူတို့သည် ဖောက်ပြန်ပျက်စီးသောအရာများဖြစ်သည်။ ဘုရားသခင်လုပ်ဆောင်နိုင်သမျှမှာ ၎င်းတို့ကို စဉ်ဆက်မပြတ် ကြံ့ခိုင်ဖွံ့ဖြိုးအောင်လုပ်ပေးရန် စာတန်ထံသို့ လွှဲပြောင်းပေးပြီး ပတ်ဝန်းကျင်အမျိုးမျိုးတွင် ထားရှိခြင်းဖြစ်သည်။ ဤသို့ဖြင့် ၎င်းတို့ကို အတွေ့အကြုံနှင့် သင်ခန်းစာမျိုးစုံကို ရရှိစေပြီး ကောက်ကျစ်ဆိုးယုတ်သောအရာမျိုးစုံ၏ အနှစ်သာရကို နားလည်စေရန်ဖြစ်သည်။ ထို့နောက် လူတို့သည် ပြန်ကြည့်သောအခါ ဘုရားနှုတ်ကပတ်တော်များသည် သမ္မာတရားဖြစ်သည်ကို သဘောပေါက်ကြပြီး ဘုရားနှုတ်ကပတ်တော်များက သမ္မာတရားဖြစ်သည်ကို ဝန်ခံကြသည်။ ပြီးလျှင် ဘုရားသခင်သည် အပြုသဘောဆောင်သောအရာများအားလုံး၏ လက်တွေ့အရှိတရား ဖြစ်သည်ကိုလည်းကောင်း၊ လူတို့ကို အမှန်တကယ်ချစ်သော၊ စိုးရိမ်သော၊ ကယ်တင်နိုင်သောသူ ဖြစ်သည်ကိုလည်းကောင်း ဝန်ခံကြသည်။ ဘုရားသခင်သည် လူတို့ကို အလွန်အမင်း ဒုက္ခမခံစေလိုပေ။ သို့သော် လူသားများသည် ပုန်ကန်လွန်းသည်။ မှားယွင်းသော လမ်းကြောင်းကို လျှောက်လိုကြသည်။ ဤဆင်းရဲဒုက္ခကို ဖြတ်သန်းချင်ကြသည်။ ဘုရားသခင်သည် လူတို့ကို စဉ်ဆက်မပြတ် ထိန်းညှိရန် အခြေအနေအမျိုးမျိုးတွင် ထားရှိခြင်းမှလွဲ၍ ရွေးချယ်စရာမရှိပေ။ လူတို့သည် နောက်ဆုံးတွင် မည်သည့်အတိုင်းအတာထိ ကြံ့ခိုင်ဖွံ့ဖြိုးအောင်လုပ်ခြင်းခံကြရသနည်း။ သင်က “ကျွန်ုပ်သည် အခြေအနေမျိုးတိုင်းကို တွေ့ကြုံပြီးဖြစ်ကာ ယခုတွင် နောက်ဆုံး၌ ကျွန်ုပ်သည် ဘုရားသခင်မှ လွဲ၍ ကျွန်ုပ်အား သမ္မာတရားကို သိနားလည်စေသည့်၊ ကျွန်ုပ်အား သမ္မာတရားကို မွေ့လျော်စေနိုင်သည့်၊ သို့မဟုတ် သမ္မာတရားလက်တွေ့ကျမှုများထဲသို့ ကျွန်ုပ်ကို ဝင်ရောက်စေနိုင်သည့် လူ၊ ဖြစ်ရပ် သို့မဟုတ် အရာဝတ္ထုတစ်ခုမျှ မရှိဆိုသည်ကို နားလည်ပြီဖြစ်သည်။ ဘုရားသခင်၏ နှုတ်ကပတ်တော်များအတိုင်းသာ နာခံစွာ ကျွန်ုပ် လက်တွေ့လုပ်ဆောင်လျှင်၊ နာခံစွာ လူသား၏ နေရာတွင် နေထိုင်နိုင်လျှင်၊ အဖန်ဆင်းခံ သတ္တဝါတစ်ဦးအနေဖြင့် အဆင့်အတန်းနှင့် တာဝန်တို့ကို ထိန်းသိမ်းလျှင်၊ ဘုရားသခင်၏ အချုပ်အခြာအာဏာနှင့် စီစဉ်မှုတို့ကို နာခံစွာ လက်ခံပြီး၊ ဘုရားသခင်အပေါ် ထပ်မံ၍ စောဒကတက်ခြင်း၊ လွန်ကျူးသောအရာများအား ဆန္ဒရှိခြင်းမရှိဘဲ ဖန်ဆင်းရှင်ရှေ့မှောက်တွင် အမှန်တကယ် နာခံနိုင်လျှင်၊ ထိုအခါမှသာ ဘုရားသခင်ကို ကျွန်ုပ် အမှန်တကယ် ကျိုးနွံနာခံသူတစ်ဦး ဖြစ်လိမ့်မည်” ဟု ပြောသည့် အတိုင်းအတာအထိ ဖြစ်သည်။ လူတို့သည် ဤအဆင့်ကို ရောက်ရှိပြီးချိန်တွင်၊ ၎င်းတို့သည် ဘုရားသခင်၏ ရှေ့မှောက်တွင် အမှန်တကယ် ဦးညွှတ်ကြပြီး ဘုရားသခင်သည် ၎င်းတို့အတွက် တွေ့ကြုံဖို့ နောက်ထပ် အခြေအနေများ တစ်ခုတလေမျှ ပြင်ဆင်ရန် မလိုအပ်ပေ။ ထို့ကြောင့် မည်သည့်လမ်းကြောင်းကို သင် လျှောက်ရန် ဆန္ဒရှိသနည်း။ ၎င်းတို့၏ ခံစားချက်အရဖြစ်သော စိတ်ဆန္ဒများတွင် မည်သူမျှ ဒုက္ခခံရန် အလိုမရှိကြသကဲ့သို့ အဆင်မပြေမှုများ၊ ကျရှုံးခြင်း၊ အခက်အခဲများ၊ အတက်အကျများ၊ သို့မဟုတ် အခက်အခဲဒဏ်များကို မည်သူမျှ မတွေ့ကြုံချင်ပေ။ သို့သော် အခြားနည်းလမ်း မရှိပေ။ လူများတွင် စာတန်ဆန်သော သဘာဝများရှိကြသည်။ ပုန်ကန်လွန်းသည်။ ၎င်းတို့၏ အတွေးအမြင်များသည် ရှုပ်ထွေးလွန်းသည်။ နေ့စဉ် သင်၏ စိတ်နှလုံးသည် အစဉ် ဆန့်ကျင်ကွဲလွဲပြီး ပဋိပက္ခဖြစ်ကာ ဝရုန်းသုန်းကားဖြစ်နေသည်။ သင်သည် သမ္မာတရားအနည်းငယ်ကိုသာ နားလည်သည်။ သင်၏ အသက်ဝင်ရောက်မှုသည် တိမ်လွန်းသည်။ အယူအဆများ၊ စိတ်ကူးများနှင့်၊ ဇာတိပကတိ၏ ဖောက်ပြန်ပျက်စီးသော စိတ်သဘောထားများကို ကျော်လွှားရန် အစွမ်း ကင်းမဲ့သည်။ သင်လုပ်နိုင်သမျှမှာ ကျရှုံးမှုနှင့် အတက်အကျတို့ကို စဉ်ဆက်မပြတ်တွေ့ကြုံရခြင်း၊ စဉ်ဆက်မပြတ် လဲကျခြင်း၊ ဆင်းရဲဒုက္ခ၏ တွန်းတိုက်မှုကို ခံရခြင်း၊ ရွှံ့ထဲတွင် လူးလှိမ့်ခြင်းတို့ဖြစ်သည့် လူ၏ ပုံမှန်နည်းလမ်းကို သုံးခြင်းသာဖြစ်သည်။ “ကျွန်ုပ် ပင်ပန်းပြီ၊ စိတ်ကုန်ပြီ၊ ဤကဲ့သို့ ကျွန်ုပ် အသက်မရှင်ချင်ပါ။ ဤကျရှုံးမှုများကို ကျွန်ုပ် မတွေ့ကြုံချင်ပါ၊ ဖန်ဆင်းရှင်ရှေ့သို့ နာခံလျက် ကျွန်ုပ် လာလိုစိတ်ရှိပါသည်။ ဘုရားသခင်၏ ပြောသည့်အရာကို ကျွန်ုပ် နားထောင်မည်၊ သူ ပြောသည့်အရာကို ကျွန်ုပ် လုပ်မည်။ ဤအရာသည်သာ ဘဝတွင် မှန်ကန်သော လမ်းကြောင်းဖြစ်သည်” ဟူ၍ သင်ပြောသော နေ့သို့ ရောက်လာသည့်အထိဖြစ်သည်။ ကျရှုံးမှုကို သင် အပြည့်အဝ လက်ခံယုံကြည်ပြီး ဝန်ခံသည့်နေ့တွင်သာ သင်သည် ဘုရားသခင်၏ ရှေ့မှောက်သို့ လာနိုင်လိမ့်မည်။ ဤအရာမှ ဘုရားသခင်၏ စိတ်သဘောထားနှင့်ဆိုင်သည့် တစ်စုံတစ်ရာကို သင် နားလည်လာပြီးဖြစ်သလော။ လူတို့အပေါ် ဘုရားသခင်၏ သဘောထားမှာ အဘယ်နည်း။ ဘုရားသခင် မည်သည့်အရာကို လုပ်ဆောင်သည်ဖြစ်စေ၊ သူသည် လူတို့အတွက် အကောင်းဆုံး ဖြစ်စေချင်သည်။ မည်သည့် အခြေအနေများကို သူ စီစဉ်ပါစေ၊ သို့မဟုတ် သင်လုပ်ဆောင်ဖို့ မည်သည့်အရာ သူ စေခိုင်းပါစေ၊ အကောင်းဆုံးရလဒ်ကို မြင်ရန် သူ အမြဲ ဆန္ဒရှိပေသည်။ တစ်စုံတစ်ရာကို သင် ဖြတ်သန်းရပြီး အဆင်မပြေမှုများနှင့် ကျရှုံးမှုကို သင် ကြုံရသည်ဆိုပါစို့။ သင်ကျရှုံးသောအခါ၊ သင်ဇာတ်သိမ်းသွားကာ စာတန်၏ဆွဲယူခြင်းခံရပြီးဖြစ်၍ သင်သည် လက်မြှောက်အရှုံးပေးကာ မည်သည့်အခါမျှ ပြန်လည်ရပ်တည်နိုင်မည် မဟုတ်ဟု တွေးထင်သည့်အခါ စိတ်ဓာတ်ကျပြီး စိတ်ပျက်လက်ပျက်ဖြစ်နေသည်ကို ဘုရားသခင်က မမြင်လိုပေ။ ဤရလဒ်ကို ဘုရားသခင် မြင်လိုစိတ်မရှိပေ။ မည်သည့်အရာကို မြင်ရန် ဘုရားသခင် ဆန္ဒရှိသနည်း။ ဤကိစ္စရပ်တွင် သင် ကျရှုံးပြီး ဖြစ်ကောင်း ဖြစ်နိုင်သော်လည်း သင်သည် သမ္မာတရားကို ရှာဖွေပြီး သင့်ကိုယ်သင် ဆင်ခြင်သုံးသပ်နိုင်ခြင်း၊ သင်၏ ကျရှုံးခြင်းအတွက် အကြောင်းရင်းကို ရှာတွေ့နိုင်ခြင်း၊ ဤကျရှုံးခြင်းက သင့်အားသင်ကြားပေးခဲ့သည့် သင်ခန်းစာကို သင်လက်ခံနိုင်ပြီး နောင်တွင် သတိရခြင်း၊ ထိုနည်းဖြင့် ဆောင်ရွက်ဖို့မှာ မှားယွင်းသည်၊ ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်ခြင်းသည်သာ မှန်ကန်သည်ဆိုသည်ကို သင် သဘောပေါက်ခြင်း၊ သင်က “ကျွန်ုပ်သည် ဆိုးသောသူတစ်ယောက်ဖြစ်သည်။ ဖောက်ပြန်ပျက်စီးသည့် စာတန်ဆန်သော စိတ်သဘောထား ရှိပါသည်။ ကျွန်ုပ်အထဲတွင် ပုန်ကန်လိုမှုရှိသည်၊ ကျွန်ုပ်သည် ဘုရားသခင် ပြောဆိုသည့် ဖြောင့်မတ်သော လူများဖြင့် အလှမ်းဝေးပြီး ဘုရားသခင်ကို ကြောက်ရွံ့သည့် စိတ်နှလုံးတစ်ခု ကျွန်ုပ်၌ မရှိပါ” ဟု သဘောပေါက်လေသည်။ ဤအချက်ကို သင်ရှင်းရှင်းလင်းလင်း မြင်ပြီးဖြစ်သည်။ ဤကိစ္စ၏ အမှန်တရားကို သင်သိမြင်လာပြီးဖြစ်သည်။ ဤအနှောင့်အယှက်၊ ဤကျရှုံးမှုမှတစ်ဆင့် သင်သည် အသိတရားအချို့ ရလာပြီး ရင့်ကျက်လာသည်။ ဤသည်မှာ ဘုရားသခင်က မြင်လိုသောအရာဖြစ်သည်။ ရင့်ကျက်ခြင်းသည် မည်သည့်အရာကို ဆိုလိုသနည်း။ ယင်းသည် ဘုရားသခင်က သင့်ကို ရရှိနိုင်သည်ကိုလည်းကောင်း၊ သင်သည် ကယ်တင်ခြင်း ခံရနိုင်သည်ကိုလည်းကောင်း၊ သင်သည် သမ္မာတရားလက်တွေ့ကျမှုများအတွင်းသို့ ဝင်ရောက်နိုင်သည်ကိုလည်းကောင်း၊ သင်သည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့်လမ်းကြောင်းပေါ်တွင် စတင်ပြီးဖြစ်သည်ကိုလည်းကောင်း ဆိုလိုသည်။ ဘုရားသခင်က လူတို့မှန်ကန်သောလမ်းကြောင်း လျှောက်သည်ကို မြင်ဖို့ မျှော်လင့်သည်။ ဘုရားသခင်သည် အပင်ပန်းခံရသော ရည်ရွယ်ချက်များဖြင့် အမှုအရာများကို လုပ်ဆောင်သည်။ ဤအရာအားလုံးသည် သူ၏ ကွယ်ဝှက်နေသော ချစ်ခြင်းဖြစ်သည်။ သို့သော် လူတို့က ဤအရာကို မကြာခဏ မခံစားမိနိုင်ကြပေ။ လူတို့သည် အမြင်ကျဉ်းမြောင်းပြီး အလွန့်အလွန်သေးနုပ်သည်။ ဘုရားသခင်၏ ကျေးဇူးတော်နှင့် ကောင်းချီးများကို မခံစားရသည့်အချိန်ခဏတွင်ပင် ၎င်းတို့သည် ဘုရားသခင်နှင့်ပတ်သက်ပြီး ညည်းညူသည်။ အပျက်သဘောဆောင်လာသည်။ စိတ်ဆိုးလျက်ပြုမူကြသည်။ သို့သော် ဘုရားသခင်သည် ၎င်းတို့အပေါ် တေးမှတ်မထားပေ။ သူသည် လူတို့ကို မသိနားမလည်သော ကလေးများကဲ့သို့ ဆက်ဆံပြီး ၎င်းတို့အပေါ် အထအနမကောက်ပေ။ သူသည် ကျေးဇူးတော်နှင့် ကောင်းချီးများကို မည်သို့ရသည်ကို လူတို့အား သိစေပြီး ကျေးဇူးတော်ဆိုသည်မှာ လူသားအတွက် မည်သည့်အရာကို ဆိုလိုသည်ကို၊ လူသားသည် ဤအရာမှ မည်သည့်အရာကို ရယူနိုင်သည်ဆိုသည်တို့ကို ၎င်းတို့အားနားလည်စေသည့် အခြေအနေများကို ခင်းကျင်းလေသည်။ အလွန်အကျွံ စားသည့်အခါ သင်၏ ကျန်းမာရေးအတွက် မကောင်းဟု ဘုရားသခင် ပြောသည့် အရာတစ်ခုခုကို သင် စားဖို့ နှစ်သက်သည်ဟု ဆိုပါစို့။ သင်သည် နားမထောင်ဘဲ ယင်းကို မရမက စားနေပြီး ဘုရားသခင်က ထိုရွေးချယ်မှုကို လွတ်လွတ်လပ်လပ် ပြုလုပ်ဖို့ သင့်အား အခွင့်ပေး၏။ အကျိုးဆက်အနေဖြင့် သင် နေမကောင်းဖြစ်လေသည်။ ဤအရာကို အကြိမ်အချို့ တွေ့ကြုံပြီးသည့်နောက်တွင် ဘုရားသခင်ပြောသည့်စကားများမှာ အမှန်တကယ်ပင် မှန်ကန်သည်၊ သူပြောသည့်အရာမှာ မှန်ကန်သည်၊ သူ၏ နှုတ်ကပတ်တော်များအတိုင်း သင် လက်တွေ့လုပ်ဆောင်ရမည်၊ ဤသည်မှာ မှန်ကန်သော လမ်းကြောင်း ဖြစ်သည်ဆိုသည်တို့ကို သင် သဘောပေါက်သည်။ ထို့ကြောင့် သင်တွေ့ကြုံရသည့် အဆင်မပြေမှုများ၊ ကျရှုံးမှုများနှင့် ဆင်းရဲဒုက္ခတို့မှ မည်သည့်အရာ ဖြစ်ပေါ်လာသနည်း။ တစ်ခုအနေဖြင့် ဘုရားသခင်၏ အပင်ပန်းခံရသော ရည်ရွယ်ချက်များကို သင်ခံစားသိရှိနိုင်သည်။ အခြားတစ်ခုအနေဖြင့် ဘုရားသခင်၏ နှုတ်ကပတ်တော်များက မှန်ကန်ကြောင်း၊ ဘုရားနှုတ်ကပတ်တော်အားလုံးက လက်တွေ့ကျကြောင်းကို သင် ယုံကြည်ကာ သေချာသည်ဟု ခံစားရသည်။ ဘုရားသခင်၌ သင်၏ ယုံကြည်ခြင်း ကြီးထွားလာသည်။ ထို့အပြင် ဤကျရှုံးခြင်းကာလကို တွေ့ကြုံခြင်းအားဖြင့်၊ ဘုရားသခင်၏နှုတ်ကပတ်တော်များ၏ မှန်ကန်ခြင်းနှင့် တိကျခြင်းတို့ကို သင် သိမြင်လာသည်၊ ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို သင် မြင်ပြီး၊ သမ္မာတရားအား လက်တွေ့လုပ်ဆောင်ခြင်းနှင့်ဆိုင်သည့် အခြေခံသဘောတရားကို နားလည်‌လေသည်။ ထို့ကြောင့် ကျရှုံးမှုကို တွေ့ကြုံခံစားခြင်းသည် လူတို့အတွက် ကောင်းသော်လည်း တစ်ချိန်တည်းမှာပင် ယင်းက ၎င်းတို့အား ဒုက္ခခံစားရစေသည်။ ယင်းမှာ ကြံ့ခိုင်ဖွံ့ဖြိုးစေခြင်းတစ်မျိုး ဖြစ်လေ၏။ သို့သော် ထိုသို့ ကြံ့ခိုင်ဖွံ့ဖြိုးစေခြင်းက နောက်ဆုံးတွင် သင့်ကို ဘုရားသခင်၏ ရှေ့မှောက်သို့ ပြန်သွားစေလျှင်လည်းကောင်း၊ သူ၏နှုတ်ကပတ်တော်များကို နားလည်စေပြီး ထိုနှုတ်ကပတ်တော်များကို သင်၏စိတ်နှလုံးထဲတွင် သမ္မာတရားအဖြစ် လက်ခံစေလျှင်လည်းကောင်း၊ သင့်အား ဘုရားသခင်ကို သိကျွမ်းလာစေလျှင်လည်းကောင်း ထိုအခါတွင် သင်တွေ့ကြုံခဲ့သော ကြံ့ခိုင်ဖွံ့ဖြိုးစေခြင်း၊ ဆုတ်ဆိုင်းမှုများနှင့် ကျရှုံးခြင်းတို့သည် အချည်းနှီးဖြစ်ခဲ့လိမ့်မည် မဟုတ်ချေ။ ဤသည်မှာ ဘုရားသခင် မြင်ရန် ဆန္ဒရှိသည့်ရလဒ် ဖြစ်သည်။ သို့ရာတွင် လူအချို့က “ဘုရားသခင်သည် လူတို့ကို အလွန်သည်းခံသောကြောင့် ငါသည် စိတ်လွတ်ကိုယ်လွတ်သာ နေလိုက်မည်။ ငါကျေနပ်သလို ပြုလုပ်မည်။ ငါအလိုရှိသလို နေထိုင်မည်” ဟု ဆိုကြသည်။ ဤသည်မှာ အဆင်ပြေသလော။ (အဆင်မပြေပါ။) ဖန်ဆင်းခံများ လုပ်ဆောင်သင့်သည့်အရာမှာ ဘုရားသခင်က ၎င်းတို့အား ညွှန်ပြသည့် မှန်ကန်သောလမ်းကြောင်းအတိုင်း လက်တွေ့လုပ်ဆောင်ခြင်းဖြစ်ပြီး ယင်းထံမှ မယိမ်းယိုင်ခြင်း ဖြစ်သည်။ ၎င်းတို့သည် ဘုရားသခင်၏ ရည်ရွယ်ချက်များနှင့် အပြည့်အဝ မကိုက်ညီနိုင်လျှင် ၎င်းတို့သည် သမ္မာတရားကို မဆန့်ကျင်သရွေ့၊ ဘုရားသခင်၏ စိစစ်ခြင်းကို လက်ခံနိုင်သရွေ့ အဆင်ပြေသည်။ ဤသည်မှာ အနည်းဆုံးသော စံနှုန်းဖြစ်သည်။ သင်သည် သမ္မာတရားထံမှ သွေဖည်လျှင်၊ ဆုမတောင်းလျှင်၊ မရှာဖွေလျှင် ဘုရားသခင်ထံမှ အလွန်အမင်း လမ်းလွဲပြီး ဖြစ်သည်။ အန္တရာယ်ရှိသော နယ်မြေသို့ ကူးသွားပြီး ဖြစ်သည်။ သင်သည် ဘုရားသခင်နှင့် အလွန်အလှမ်းဝေးသောအခါ၊ အသင်းတော်တွင် သင့်တာဝန်ကို မထမ်းဆောင်သောအခါ၊ လူတို့ကို ကယ်တင်ရန် ဘုရားသခင်အလုပ်လုပ်သည့် နေရာမှ ထွက်ခွာပြီးဖြစ်သောအခါ သန့်ရှင်းသောဝိညာဉ်တော်သည် သင့်အပေါ်အလုပ်လုပ်ခြင်းကို ရပ်တန့်လိမ့်မည်။ သင့်တွင် အခွင့်အရေးရှိမည်မဟုတ်။ ပြီးလျှင် ပြောစရာ ကယ်တင်ခြင်းရှိမည်မဟုတ်ပေ။ သင့်အတွက် ဘုရားသခင်၏ ချစ်ခြင်းသည် အနှစ်မရှိသော စကားများသာဖြစ်သည်။

ဘုရားသခင်ကို သင်ယုံကြည်သောအခါ ရှေးဦးစွာ ဘုရားသခင်ကို သင်နားလည်ရမည်။ သူ၏ ရည်ရွယ်ချက်များနှင့် လူအပေါ် သူ၏ သဘောထားကို နားလည်ရမည်။ ဤသို့နားလည်ခြင်းအားဖြင့် ဘုရားသခင်က အဆုံးတွင် မည်သည့်သမ္မာတရားကို သင့်အားနားလည်စေလိုကြောင်းနှင့် ဝင်ရောက်စေလိုသည်၊ မည်သည့်လမ်းကြောင်းအား သင်လိုက်လျှောက်သင့်သည်ကို နားလည်စေလိုကြောင်းတို့ကို သင်သိလိမ့်မည်။ ဤအရာများကို သင်သိပြီးနောက်တွင် ဘုရားသခင်လုပ်ဆောင်လိုသည့်အရာနှင့် ဘုရားသခင်က သင့်တွင် ဖြစ်မြောက်စေလိုသည့်အရာဖြင့် ပူးပေါင်းလုပ်ဆောင်ရန် အစွမ်းကုန် ဆောင်ရွက်ရမည်။ သင်သည် အမှန်ပင် ပူးပေါင်းလုပ်ဆောင်နိုင်ခြင်းမရှိဘဲ သင်၏အားအင်နှင့် ခွန်အားတို့က ကုန်ခမ်းနေလျှင် ယင်းသည် အရှိတရားသာဖြစ်လေသည်။ ဘုရားသခင်က လူတို့ကို အတင်းစေခိုင်းမည်မဟုတ်။ သို့ရာတွင် ယခုအခါ လူတို့သည် ဤအရာများအပေါ် ၎င်းတို့၏ ခွန်အားအလုံးစုံကို မထည့်ပေ။ သင်သည် သမ္မာတရားကို လက်တွေ့လုပ်ဆောင်ခြင်းသို့ ခွန်အားအပြည့်အဝ မထည့်ဘဲ ကောင်းချီးများနှင့် ဓမ္မသရဖူရရှိခြင်းသို့ ခွန်အားအပြည့်အဝ ထည့်လျှင် သင်သည် လမ်းမှန်မှ သွေဖည်ပြီး ဖြစ်သည်။ သင်သည် သမ္မာတရားအား လက်တွေ့လုပ်ဆောင်ခြင်းထဲသို့၊ ဘုရားသခင်က သင့်အားပေးသည့် အထူးတာဝန်များနှင့် တာဝန်များဖြင့် ပူးပေါင်းလုပ်ဆောင်ခြင်းထဲသို့ အားစိုက်ထုတ်ရမည်။ သင်သည် ဤအရာများအတွက် သင်၏စိတ်နှလုံးအကြွင်းမဲ့ဖြင့် သင့်ကိုယ်သင်ပေးအပ်ပြီး အသုံးခံရမည်။ ဤသို့ဆိုလျှင် သင်သည် ဘုရားသခင်၏ ရည်ရွယ်ချက်များဖြင့် ကိုက်ညီလိမ့်မည်။ ဘုရားသခင်က မိမိတို့၏ တာဝန်များကို ကောင်းစွာ အာရုံမစိုက်သူတို့ကို အရေးမစိုက်ပေ။ သို့သော် အရေးမစိုက်ခြင်းသည် သူ၏လုပ်ရပ်များနောက်ကွယ်တွင် စည်းမျဉ်းများမရှိဟု မဆိုလိုပေ။ ဘုရားသခင်က ၎င်းတို့အား အရေးမစိုက်သောအခါ သူသည် သည်းခံသည်၊ လက်ခံပေးသည်၊ စိတ်ရှည်သည်ဆိုသည်ကို ပြသည်။ လူတို့သည် ၎င်းတို့၏ဘဝများတွင် မည်သည့်အရာများကို ကြုံတွေ့ရမည်၊ ဤဖန်ဆင်းခံများသည် မည်သည့်အရာများကို ဖြစ်မြောက်နိုင်စွမ်းရှိသည်၊ မည်သည့်အရာများကို ဖြစ်မြောက်နိုင်စွမ်းမရှိ၊ မည်သည့်လူအမျိုးအစားအချို့က အသက်အရွယ်တစ်ခုတွင် ဖြစ်မြောက်နိုင်သည်၊ မည်သည့်အရာကို မဖြစ်မြောက်နိုင်သည်ဆိုသည်တို့ကို သူသိသည်။ ဘုရားသခင်သည် ဤအရာများနှင့်ပတ်သက်၍ ရှင်းရှင်းလင်းလင်း သိနားလည်မှု အရှိဆုံး ဖြစ်သည်။ လူတို့ကိုယ်တိုင်ထက်ပင် အလွန်ပို၍ ရှင်းလင်းလေသည်။ သို့ရာတွင် ဘုရားသခင်က ဤအရာများအကြောင်းကို သိနားလည်ရုံဖြင့် သင်က “ကောင်းပြီ။ ဤသို့ဆိုလျှင် ဘုရားသခင်၊ ကိုယ်တော်နှစ်သက်သလိုသာ လုပ်ဆောင်ပါ။ မည်သည့်အရာကိုမျှ ကျွန်ုပ် စဉ်းစားစရာမလိုပါ။ ကျွန်ုပ်သည် တစ်နေကုန် ထိုင်နေပြီး မန္နမုန့် ကောင်းကင်ပေါ်မှ ကျလာရန်သာ စောင့်၍ရသည်။ ဘုရားသခင်အနေဖြင့် အရာရာတိုင်းကို ကိုင်တွယ်ခြင်းက အဆင်ပြေသည်” ဟု ပြောနိုင်သည်ဟု မဆိုလိုပေ။ လူတို့သည် ၎င်းတို့၏တာဝန်များကိုလည်းကောင်း၊ ၎င်းတို့လုပ်ဆောင်သင့်သည့်အရာများကို လည်းကောင်း၊ ၎င်းတို့ ဝင်ရောက်သင့်သည့်အရာများကိုလည်းကောင်း၊ ၎င်းတို့ လက်တွေ့လုပ်ဆောင်သင့်သည့်အရာများကိုလည်းကောင်း၊ လူတို့၏ မွေးရာပါ ဖြစ်မြောက်နိုင်စွမ်းအတွင်းရှိ အရာများကိုလည်းကောင်း ဆောင်ရွက်သောအခါတွင် ပူးပေါင်းလုပ်ဆောင်ရန် အစွမ်းကုန် ပြုလုပ်ရမည်။ ပူးပေါင်းလုပ်ဆောင်ရန် အစွမ်းကုန် ပြုလုပ်ရမည်ဆိုသည်မှာ မည်သည့်အရာကို ဆိုလိုသနည်း။ ဤသည်မှာ သင်သည် သင့်တာဝန်အပေါ် အချိန်နှင့် အားအင်စိုက်ထုတ်ရမည်၊ ဒုက္ခခံပြီး အဖိုးအခ ပေးဆပ်ရမည်ဟု ဆိုလိုသည်။ တစ်ခါတစ်ရံတွင် သင်၏ဂုဏ်သိက္ခာ၊ မာန်မာနနှင့် ကိုယ်ကျိုးကြည့်မှုတို့တွင် ဆုံးရှုံးနစ်နာသည်ကို ခံယူရမည်။ ပြီးလျှင် ခရီးပန်းတိုင်တစ်ခုအား သင် တောင့်တခြင်းနှင့် ကောင်းချီးခံရရန် သင်၏လိုအင်ဆန္ဒတို့ကို အပြည့်အဝလက်လွှတ်ရမည်။ ဤအရာများကို လက်လွှတ်သင့်သည်။ ထို့ကြောင့် ယင်းတို့ကို သင်လက်လွှတ်ရမည်။ ဥပမာအနေဖြင့် ဘုရားသခင်က “ဇာတိပကတိ သက်သာမှုများကို မတပ်မက်နှင့်။ အကြောင်းမှာ ယင်းတို့သည် သင်၏ အသက်ကြီးထွားမှုအတွက် အကျိုးမဖြစ်စေသောကြောင့် ဖြစ်သည်” ဟု ဆိုသည်။ သင်က သူ့ကို ကျိုးနွံနာခံနိုင်ခြင်း မရှိပေ။ ကျရှုံးမှုအချို့ကို တွေ့ကြုံပြီးနောက်တွင် သင်က “ဘုရားသခင်သည် မှန်သည်။ အဘယ်ကြောင့် ငါသည် လက်တွေ့မလုပ်ဆောင်နိုင်သကဲ့သို့ ဇာတိပကတိကို မပုန်ကန်နိုင်သနည်း။ ငါသည် ပြောင်းလဲနိုင်စွမ်း မရှိသလော။ ဤသည်မှာ ဘုရားသခင်က ငါ့အား မြင်သည့်ပုံစံလည်း ဖြစ်သလော။ သူသည် ငါ့ကို မကယ်တင်မည်လော။ ငါသည် မျှော်လင့်ချက်မရှိတော့ပေ။ ထို့ကြောင့် အလုပ်လုပ်ပေးသူသာ လုပ်မည်။ အဆုံးတိုင်အောင် အလုပ်လုပ်ပေးမည်” ဟု တွေးသည်။ ဤသည်မှာ လက်ခံနိုင်ဖွယ် ဟုတ်သလော။ (မဟုတ်ပါ။) လူတို့သည် မကြာခဏ ဤအခြေအနေ၌ ရှိကြသည်။ သူတို့သည် ကောင်းချီးများနှင့် သရဖူတစ်ခုကိုသာ လိုက်စားသည်၊ ဤသို့မဟုတ်လျှင် သူတို့သည် ကျရှုံးမှု ဖြစ်စဉ်အနည်းငယ်ကို ကြုံတွေ့ရပြီးသည့်နောက် အလုပ်ကိုလုပ်ဖို့ အရည်အချင်းမရှိ၊ ဘုရားသခင်ကလည်း သူတို့အပေါ် ဆုံးဖြတ်ချက်ချပြီးဖြစ်သည်ဟု ထင်ကြသည်။ ဤသည်မှာ မှားသည်။ အကယ်၍ သင်သည် အမှုအရာများကို အချိန်မီ ပြောင်းလဲနိုင်လျှင်လည်းကောင်း၊ သင်၏နှလုံးသားနှင့် စိတ်ကို ပြောင်းလဲနိုင်လျှင်လည်းကောင်း၊ သင့်လက်ဖြင့် ကျူးလွန်ထားသော မကောင်းမှုကို လက်လွှတ်နိုင်လျှင်လည်းကောင်း၊ ဘုရားသခင်ရှေ့မှောက်သို့ လှည့်ပြန်နိုင်လျှင်လည်းကောင်း၊ ဘုရားသခင်ကို ဝန်ချပြီး နောင်တရနိုင်လျှင်လည်းကောင်း၊ သင့်လုပ်ဆောင်ချက်များနှင့် သင်လျှောက်သော လမ်းကြောင်းက မှားသည်ဟု အသိအမှတ်ပြုနိုင်လျှင်လည်းကောင်း၊ ပြီးလျှင် သင်ကိုယ်တိုင်၏ ကျရှုံးမှုများကို ဝန်ခံနိုင်ပြီး သင်မည်မျှစွန်းထင်းပါစေ သမ္မာတရားအားလိုက်စားခြင်းကို အရှုံးမပေးဘဲ သင့်ကို ဘုရားသခင်ညွှန်ပြထားသော လမ်းကြောင်းအတိုင်း လက်တွေ့ကျင့်ကြံနိုင်သည်ဆိုလျှင်လည်းကောင်း သင်သည် မှန်ကန်သောအရာကို သင်ပြုလုပ်နေခြင်းဖြစ်သည်။ လူတို့သည် သူတို့၏ စိတ်သဘောထား၌ အပြောင်းအလဲများကို တွေ့ကြုံပြီး ကယ်တင်ခံနေရစဉ် များစွာသော အခက်အခဲများကို မလွဲမသွေကြုံတွေ့မည် ဖြစ်သည်။ ဥပမာ ဘုရားသခင် ချမှတ်ထားသော အခြေအနေများကို ကျိုးနွံနာခံနိုင်မှုမရှိခြင်း၊ ၎င်းတို့ကိုယ်တိုင်၏ အမျိုးမျိုးသော အတွေးများ၊ အမြင်များ၊ စိတ်ကူးစိတ်သန်းများ၊ ဖောက်ပြန်ပျက်စီးသော စိတ်သဘောထားများ၊ အသိပညာနှင့် ဆုကျေးဇူးများ၊ သို့တည်းမဟုတ် သူတို့ကိုယ်တိုင်၏ အမျိုးမျိုးသောပြဿနာများနှင့် အမှားများ ပါဝင်သည်။ သင်သည် အခက်အခဲမျိုးစုံကို တွန်းလှန်တိုက်ခိုက်ရမည်။ သင်သည် မရေမတွက်နိုင်သော ဤအခက်အခဲများနှင့် အခြေအနေများကို အနိုင်ရပြီး သင့်စိတ်နှလုံးထဲမှ တိုက်ပွဲ အဆုံးသတ်သွားသည်နှင့်တစ်ပြိုင်နက် သင်သည် သမ္မာတရားလက်တွေ့ကျမှုများကို ပိုင်ဆိုင်လိမ့်မည်၊ သင်သည် ဤအရာများ၏ ချည်နှောင်မှုကို ခံရတော့မည်မဟုတ်ဘဲ အနှောင်အဖွဲ့ကင်းမဲ့ပြီး လွတ်မြောက်ပြီးဖြစ်လိမ့်မည်။ ဤဖြစ်စဉ်အတွင်း လူတို့ မကြာခဏ ကြုံတွေ့ရတတ်သော ပြဿနာတစ်ခုမှာ သူတို့သည် မိမိတို့အထဲ၌ ပြဿနာများကို ရှာဖွေတွေ့ရှိခြင်း မရှိမီတွင် အခြားသူတို့ထက် သူတို့ပိုကောင်းသည်၊ မည်သူတစ်ဦးတစ်ယောက်မျှ ကောင်းချီးမခံစားရလျှင်ပင် သူတို့ခံစားရမည်ဟု ပေါလုကဲ့သို့ ထင်မှတ်ကြခြင်း ဖြစ်သည်။ သူတို့သည် သူတို့အခက်အခဲများကို ရှာတွေ့သောအခါ မိမိကိုယ်ကို အလကားဖြစ်သည်၊ သူတို့အတွက် အားလုံးပြီးဆုံးပြီဟု ထင်ကြသည်။ အစွန်းရောက်မှုနှစ်ခု အမြဲတမ်းရှိသည်။ သင်သည် တစ်ဖက်ဖက်သို့ လွဲချော်မသွားစေရန်အတွက် ဤအစွန်းရောက်မှုနှစ်ခုလုံးကို သင်ကျော်လွှားရမည်။ သင်သည် အခက်အခဲတစ်ခုကို ကြုံတွေ့ရသောအခါ ဤပြဿနာမှာ လုံးလုံးလျားလျား ခဲကတ်ပြီး ပြုပြင်ရန် ခက်ခဲလိမ့်မည်ဟု သတိပြုမိပြီး ဖြစ်လျှင်ပင် သင်သည် ယင်းကို ကောင်းမွန်စွာ ရင်ဆိုင်သင့်သည်။ ယင်းကို ပြုပြင်ရာတွင် ဘုရားရှေ့သို့လာပြီး ဘုရား၏ အကူအညီကို တောင်းခံသင့်သည်။ သမ္မာတရားကို ရှာဖွေခြင်းအားဖြင့် ပုရွက်ဆိတ်များက အရိုးကို တဖြည်းဖြည်းချင်းကိုက်ဖြတ်သကဲ့သို့ ယင်းကို ကိုက်ဖြတ်ကာ ဤအခြေအနေကို ပြောင်းလဲသင့်သည်။ သင်သည် ဘုရားသခင်ထံ နောင်တရရမည်။ နောင်တရခြင်းဆိုသည်မှာ သင်၌ သမ္မာတရားကိုလက်ခံသော နှလုံးသားနှင့် ကျိုးနွံနာခံတတ်သော သဘောထားရှိကြောင်း သက်သေဖြစ်ပြီး သမ္မာတရားကို သင်ရရှိမည့် မျှော်လင့်ချက်ရှိကြောင်း ဆိုလိုခြင်းဖြစ်သည်။ ထို့ပြင် အကယ်၍ ဤအရာထဲတွင် နောက်ထပ်အခက်အခဲတစ်ခုခု ပေါ်လာလျှင် မကြောက်လေနှင့်။ ဘုရားသခင်ထံ အလျင်အမြန်ဆုတောင်းပြီး အမှီပြုလော့။ ဘုရားသခင်က တိတ်တဆိတ် စောင့်ကြည့်နေပြီး သင့်ကို စောင့်ဆိုင်းနေကာ သင်သည် သူ့စီမံခန့်ခွဲမှုအလုပ်၏ ဝန်းကျင်၊ စီးကြောင်းနှင့် အတိုင်းအတာမှ မသွေဖည်သရွေ့ မျှော်လင့်ချက်ရှိသောကြောင့် သင်လုံးဝအလျှော့မပေးရ။ အကယ်၍ သင်ထုတ်ဖော်သမျှမှာ ပုံမှန်ဖောက်ပြန်ပျက်စီးသော စိတ်သဘောထား ဖြစ်ပါက သင်သည် ယင်းကိုနားလည်ပြီး သမ္မာတရားကို လက်ခံကာ သမ္မာတရားကို လက်တွေ့လုပ်ဆောင်သရွေ့ ဤပြဿနာများပြေလည်သော နေ့တစ်နေ့ ရောက်လာမည်ဖြစ်သည်။ သင်သည် ဤအရာ၌ ယုံကြည်မှုရှိရမည်။ ဘုရားသခင်သည် သမ္မာတရားဖြစ်၏။ သင်၏သေးငယ်သော ဤပြဿနာ မပြေလည်နိုင်မည်ကို သင်အဘယ်ကြောင့်စိုးရိမ်ဖို့လိုသနည်း။ ဤအရာအားလုံးကို ဖြေရှင်းနိုင်၏၊ သို့ဖြစ်၍ အဘယ်ကြောင့် အပျက်သဘောဆောင်မည်နည်း။ ဘုရားသခင်က သင့်ကို လက်လွှတ်မထားချေ၊ သို့ဖြစ်၍ အဘယ်ကြောင့် မိမိကိုယ်ကို အရှုံးပေးမည်နည်း။ သင်သည် လက်မလျှော့သင့်ပေ။ အပျက်သဘောမဆောင်သင့်ပေ။ ပြဿနာကို ကောင်းစွာ ရင်ဆိုင်သင့်သည်။ အသက်ဝင်ရောက်မှုအတွက် ပုံမှန်ဥပဒေသများကို သင်သိရမည်။ ပြီးလျှင် ဖောက်ပြန်ပျက်စီးသော စိတ်သဘောထားတစ်ခု၏ ထုတ်ဖော်ခြင်း၊ သရုပ်သကန်တို့အပြင် ရံဖန်ရံခါ အပျက်သဘောဆောင်မှု၊ အားနည်းမှု၊ ရှုပ်ထွေးမှုတို့ကိုပါ သာမန်အရာများအဖြစ် မြင်နိုင်ရမည်။ မိမိ၏ စိတ်သဘောထား ပြောင်းလဲခြင်းဖြစ်စဉ်သည် ရှည်လျားပြီး ထပ်တလဲလဲဖြစ်သော ဖြစ်စဉ်ဖြစ်သည်။ သင်သည် ဤအချက်ကို သိနားလည်သောအခါတွင် ပြဿနာများကို သင့်လျော်စွာ ရင်ဆိုင်နိုင်လိမ့်မည်။ တစ်ခါတစ်ရံတွင် သင်၏ ဖောက်ပြန်ပျက်စီးသော စိတ်သဘောထားက သူ့ဘာသာ ပြင်းထန်စွာ ထုတ်ဖော်သည်။ ယင်းကိုမြင်သော မည်သူကိုမဆို စက်ဆုပ်ရွံရှာစေပြီး သင်က သင့်ကိုယ်သင် မုန်းတီးသည်။ သို့မဟုတ် တစ်ခါတစ်ရံတွင် သင်သည် အကျင့်သိက္ခာ လျော့ရဲပြီး ဘုရားသခင်၏ ပဲ့ပြင်ဆုံးမခြင်းကို ခံရသည်။ ဤသည်မှာ ကြောက်ရွံ့ရန် မဟုတ်ပေ။ ဘုရားသခင်သည် သင့်ကို ဆုံးမပဲ့ပြင်နေသရွေ့၊ သူသည် သင့်ကို ဂရုစိုက်လျက် ကာကွယ်နေဆဲဖြစ်ပြီး သင့်အထဲ၌ အမှုပြုနေသေးကာ သင်နှင့်အတူ အမြဲပါရှိနေသရွေ့ ဤအရာက ဘုရားသခင်သည် သင့်ကို လက်မလွှတ်သေးကြောင်း သက်သေပြလေသည်။ ဘုရားသခင်က သင့်ကို စွန့်ခွာထားပြီဟု သင်ခံစားရသောအချိန်နှင့် အမှောင်ထဲသို့ သင်ထိုးကျသွားသည့် အချိန်များ ရှိသည့်အခါ၌ပင်လျှင် မကြောက်လေနှင့်။ သင်သည် အသက်ရှင်နေပြီး ငရဲ၌ ရှိမနေသေးသရွေ့ သင်၌ အခွင့်အရေး ရှိသေးသည်။ သို့ရာတွင် သင်သည် အန္တိခရစ်၏လမ်းကြောင်းကို ခေါင်းမာစွာလျှောက်ခဲ့သော၊ မိမိအနေဖြင့် အသက်ရှင်ခြင်းမှာ ခရစ်တော်ဖြစ်သည်ဟု အဆုံးစွန် သက်သေခံခဲ့သော ပေါလုကဲ့သို့ ဖြစ်ပါက သင့်အတွက် အားလုံး အဆုံးသတ်ပြီဖြစ်သည်။ သင်သည် အသိတရားရနိုင်ပါက အခွင့်အရေး ရှိသေးသည်။ သင်၌ရှိသော အခွင့်အရေးက အဘယ်နည်း။ ယင်းမှာ သင်သည် ဘုရားသခင်ရှေ့မှောက်သို့ လာနိုင်ကာ ဘုရားသခင်ထံ ဆုတောင်းပြီး “အို ဘုရားသခင်။ ကျေးဇူးပြု၍ ကျွန်ုပ်အား သမ္မာတရား၏ ဤကဏ္ဍနှင့် လက်တွေ့လုပ်ဆောင်မှုလမ်းကြောင်း၏ ဤကဏ္ဍကို နားလည်ဖို့ ဉာဏ်အလင်းပေးတော်မူပါ” ဟုဆိုကာ သူ့ထံမှ အဖြေရှာနိုင်သေးခြင်းပင် ဖြစ်သည်။ သင်သည် ဘုရားသခင်၏ နောက်လိုက်များထဲမှ တစ်ဦးဖြစ်သရွေ့ သင်၌ ကယ်တင်ခြင်းမျှော်လင့်ချက် ရှိပြီး အဆုံးထိရောက်အောင် သွားနိုင်သည်။ ဤစကားများက အတော်အသင့် ရှင်းလင်း၏လော။ သင်သည် အပျက်သဘော ဆောင်တတ်သေးသလော။ (မဆောင်တတ်တော့ပါ။) လူတို့သည် ဘုရားသခင်၏ ရည်ရွယ်ချက်များကို နားလည်သောအခါ သူတို့၏လမ်းကြောင်းမှာ ကျယ်ပြန့်သောလမ်းကြောင်း ဖြစ်သည်။ အကယ်၍ သူ၏ရည်ရွယ်ချက်များကို သူတို့နားမလည်သောအခါ ယင်းက ကျဉ်းမြောင်းပြီး သူတို့သည် မှောင်မိုက်ကာ နင်းလျှောက်ရန် လမ်းကြောင်းမရှိပေ။ သမ္မာတရားကို နားမလည်သောသူတို့မှာ အောက်ပါအတိုင်းဖြစ်သည်။ သူတို့သည် သဘောထား ကျဉ်းမြောင်းသည်၊ အမြဲတမ်း ရေးကြီးခွင့်ကျယ် လုပ်ကြသည်၊ ထို့ပြင် ဘုရားသခင်နှင့်ပတ်သက်၍ အမြဲတမ်း မကျေမနပ်ပြောပြီး နားလည်မှုလွဲကာ ပို၍လမ်းလျှောက်လေ၊ သူတို့၏လမ်းကြောင်းက ပို၍ပျောက်ဆုံးလေဟူသော ရလဒ်ရှိလေသည်။ အမှန်အားဖြင့် လူတို့သည် ဘုရားသခင်ကို နားမလည်ကြပေ။ အကယ်၍ ဘုရားသခင်သည် လူတို့ကို သူတို့စိတ်ကူးထင်မြင်သည့်အတိုင်း ဆက်ဆံခဲ့ပါက လူသားမျိုးနွယ်အနေဖြင့် အချိန်ကြာမြင့်စွာကတည်းက ပျက်စီးခဲ့မည်ဖြစ်သည်။

ပေါလု၏ အပြစ်ခုနစ်ခုသည် ဖောက်ပြန်ပျက်စီးသော လူသားမျိုးနွယ်၏ ဖြစ်နေကျပုံစံအား ထုတ်ဖော်ပြခြင်းကို ကိုယ်စားပြုသည်။ သို့သော် ပေါလုသည် အဆိုးရွားဆုံးအမှုသာ ဖြစ်သည်။ သူ၏ သဘာဝအနှစ်သာရသည် ချမှတ်ထားနှင့်ပြီး ဖြစ်သည်။ သူသည် ယခင်က ထိုလူစားမျိုးဖြစ်ခဲ့သည်။ သို့ရာတွင် ဤဖောက်ပြန်ပျက်စီးသော စိတ်သဘောထားများသည် ဖောက်ပြန်ပျက်စီးသော လူသားများအားလုံးတွင် ဖြစ်နေကျဖြစ်သည်။ လူတိုင်း၌ ယင်းတို့ကို မတူညီသော အတိုင်းအတာဖြင့်ရှိသည်။ ဤအခြေအနေများအားလုံးသည် ဖောက်ပြန်ပျက်စီးသော စိတ်သဘောထားတစ်ခုမှ အရင်းခံသည်။ သင်သည် ပေါလုကဲ့သို့ တစ်ပုံစံတည်းသော လူစားမျိုး မဟုတ်သော်လည်း သင်သည်လည်း ဤဖောက်ပြန်ပျက်စီးသော စိတ်သဘောထားများကို ပိုင်ဆိုင်သည်။ သင်က သူ့လောက် ဆိုးရွားစွာ ပေါ်လွင်မှု မရှိခြင်းသာ ဖြစ်သည်။ လက်ရှိအချိန်တွင် သင်တို့အများစုတွင် ရှိသော ဤအခြေအနေ အမျိုးအစားများကို ဘုရားသခင်က ဖောက်ပြန်ပျက်စီးသော စိတ်သဘောထားများအား ထုတ်ဖော်ခြင်းအဖြစ် မြင်သည်။ သို့ရာတွင် ပေါလုသည် ဖောက်ပြန်ပျက်စီးသော စိတ်သဘောထားတစ်ခုကိုသာ ထုတ်ဖော်ပြခဲ့ခြင်းမဟုတ်ပေ။ သူသည် ဘုရားသခင်အား အတိုက်အခံပြုသည့် လမ်းကြောင်းပေါ်တွင်ရှိပြီး နောင်တရရန် ခေါင်းမာစွာ ငြင်းဆန်သည်။ သူသည် အပြစ်ဒဏ်ကျခံရပြီး စီရင်ခြင်းခံခဲ့ရသည်။ သူ့တွင် ဘီလူးသရဲစီးသော သဘာဝရှိသည်။ သူ၏ ဤသမ္မာတရားကို မုန်းတီးသော ဘီလူးသရဲစီးသောသဘာဝသည် ကူညီ၍မရနိုင်တော့ပေ။ ဤနောက်တွင် ဤဟောပြောချက်အပေါ် သင်တို့ မိတ်သဟာယပြုသင့်သည်။ ဤအရာနှင့် သင်တို့ကိုယ်သင်တို့ ယှဉ်ကြည့်သင့်သည်။ ဤအရာ၏ ပန်းတိုင်မှာ ပေါလုပြုလုပ်ခဲ့သော ဤအမှားများ၏ ဆိုးရွားမှုကို သိမြင်ပြီး ထို့နောက်တွင် သင့်တွင်ရှိသော ပေါလုကဲ့သို့ ဖောက်ပြန်ပျက်စီးသည့် အခြေအနေများအားလုံးကို ဖော်ထုတ်ကာ တစ်ဆင့်ချင်း ပြုပြင်ရန် ဖြစ်သည်။ ဤဖောက်ပြန်ပျက်စီးသော စိတ်သဘောထားများကို ပြုပြင်ရခြင်း၏ ရည်ရွယ်ချက်သည် လူတို့အား လူသားပုံသဏ္ဌာန်တိုးပွားလာခြင်းဖြင့် အသက်ရှင်နေထိုင်နိုင်စွမ်းရှိစေရန်နှင့် ဘုရားသခင်နှင့် သဟဇာတဖြစ်မှု တိုးပွားနိုင်စွမ်းရှိစေရန် ဖြစ်သည်။ ဤဖောက်ပြန်ပျက်စီးသော စိတ်သဘောထားများကို ပြုပြင်ခြင်းအားဖြင့်သာ လူတို့သည် ဘုရားရှေ့သို့ အမှန်တကယ်လာနိုင်သည်။ ဘုရားသခင်နှင့် သဟဇာတဖြစ်နိုင်သည်။ စစ်မှန်သော ဖန်ဆင်းခံဖြစ်နိုင်သည်။ ပြီးလျှင် ဘုရားသခင်အား ၎င်းတို့ကို ကျေနပ်မှုဖြင့် ကြည့်အောင် လုပ်ဆောင်နိုင်သည်။ သင်တို့သည် သင်တို့ကိုယ်သင်တို့ နှိုင်းယှဉ်ချိန်ဆမှုများ ပြုလုပ်သလော။ (ကျွန်ုပ်တို့သည် ဤနေရာတွင် အနည်းငယ်ချို့တဲ့သည်။) သင်တို့ အချို့တဲ့ဆုံးသောအရာမှာ သမ္မာတရားဖြစ်သည်။ သမ္မာတရားသည် သင်တို့ ဝင်ရောက်သင့်သည့်အရာဖြစ်သည်။ ယခုတွင် သင်တို့အထဲ၌ အမှုအရာ တော်တော်များများရှိသည်။ သို့သော် ဤအရာများ၏ အများစုမှာ ဖောက်ပြန်ပျက်စီးပြီး မကောင်းပေ။ သင်တို့တွင် အဓိပ္ပာယ်မရှိသော အသိအချို့ရှိသည်။ သင်တို့သည် အလွန်အမင်း သေးသိမ်သည်။ အပေးအယူများနှင့် အလဲအလှယ်များ လုပ်ဆောင်ရန် အစဉ်စဉ်းစားသည်။ အပျက်သဘောဆောင်သောအရာများ အလွန်အကျွံပေါများသည်။ ပြီးလျှင် အလုပ်တစ်ခုကို ကောင်းစွာမလုပ်ဆောင်သောအခါ၊ သို့မဟုတ် အခက်အခဲတစ်ခုကို သိမြင်သောအခါ အပျက်သဘောဆောင်လာသည်။ ဘုရားသခင်၏ အလုပ်သည် သင်၏ ဆန္ဒများနှင့် မကိုက်ညီသည်ကို သင်မြင်သောအခါ အပျက်သဘောဆောင်သော စိတ်ခံစားချက်များက သင့်တွင် ဖြစ်ပေါ်လာသည်။ ပြီးလျှင် သင်သည် သူ၏ အလုပ်ကို ဆန့်ကျင်ပြီး တိုက်ခိုက်သည်။ သင့်အလုပ်၌ ရလဒ်အချို့ကို ဖြစ်မြောက်သောအခါတွင် စိတ်လှုပ်ရှားသွားပြီး သင်သည် ဘဝမေ့သွားသည်။ သင်သည် မာနထောင်လွှားလာပြီး စကြဝဠာတွင် သင်၏နေရာကို မသိပေ။ သင်သည် အခြားသောလူတိုင်းထက် သာသည်ဟု ထင်သည်။ ပြီးလျှင် အလဲအလှယ်အနေဖြင့် ဘုရားသခင်အား သင့်ကို သရဖူနှင့် ဆုလာဘ်ပေးစေလိုသည်။ သင်သည် အများပြည်သူရှေ့တွင်လည်း ချုပ်တည်းမှုမရှိ လုပ်ဆောင်ရဲသည်။ အနှစ်ချုပ်လျှင် ဤအခြေအနေများသည် ပေါလု၏ အခြေအနေများနှင့် ကိုက်ညီသည်။ ယင်းတို့သည် အတူတူဖြစ်ပြီး ဘုရားသခင်က စက်ဆုပ်သည်။

ငါတို့သည် ပေါလု၏ အကြီးစားအပြစ်ခုနစ်ခုကို အနှစ်ချုပ်ပြီး အဓိပ္ပာယ်ဖွင့်ဆိုခဲ့ပြီး ဖြစ်သည်။ ပေါလုသည် အဆုံးတွင် အပြစ်ဒဏ်ခံရသူဖြစ်သွားခဲ့သည်။ ပေါလု၏ အဆုံးသတ်ကို ဘုရားသခင်က ဆုံးဖြတ်သောအခါတွင် သူ၏အပြစ်တစ်ခုကိုသာ ဘုရားသခင်က အခြေခံခဲ့သလော။ (မဟုတ်ပါ။) စုပေါင်း၍ ကြည့်လျှင် ဤသည်မှာ သူရရှိခဲ့သင့်သည့် အဆုံးသတ်ဖြစ်သည်။ ယင်းသည် သူအဆုံးသတ်ခဲ့သင့်သည့် ပုံစံဖြစ်သည်။ အချက်အလက်များက သင့်ရှေ့တည့်တည့်တွင်ရှိနေသည်။ သင်မငြင်းဆန်နိုင်ပေ။ သင်တို့ထဲတွင် အစမှ အဆုံးတိုင်အောင် ပေါလုကဲ့သို့သော လမ်းကို လျှောက်သော၊ ပေါလု၏ အားလုံးသော အပြစ်ခုနစ်ခုကို ပြသော၊ ယင်းတို့ကို ဖြေရှင်းရန် သမ္မာတရားကို မရှာနိုင်သောသူအချို့ရှိလျှင် သင်တို့၏ အဆုံးသတ်သည် မည်သည့်အရာ ဖြစ်မည်နည်း။ (ပေါလုနှင့် အတူတူဖြစ်မည်။) သင်သည် ပေါလုကဲ့သို့ အန္တိခရစ်မကောင်းဆိုးဝါးတစ်ဦးဖြစ်လာမည်ဖြစ်ပြီး အပြစ်ဒဏ်ပေးခြင်း ခံရသင့်သည်။ သင်သည် အပြစ်ဒဏ်ပေးခြင်း ခံရသောအခါ ဘုရားသခင်အား မဖြောင့်မတ်ဟု မစွပ်စွဲနှင့်။ ထိုအစား ဘုရားသခင်၏ ဖြောင့်မတ်ခြင်းကို သင်ချီးမွမ်းသင့်ပြီး “ဘုရားသခင်သည် ဖြောင့်မတ်သည်။ ဘုရားသခင်သည် ပေါလု၏ အပြစ်ခုနစ်ခုကို ဖော်ထုတ်ခဲ့ပြီး သူ၏ နှုတ်ကပတ်တော်များက ယင်းတို့ကို ရှင်းပြခဲ့သည်။ သူ၏နှုတ်ကပတ်တော်များအတွင်းသို့ မဝင်ရောက်သည်မှာ ငါဖြစ်သည်” ဟု ဆိုသင့်သည်။ ယခုအခါတွင် အမှုအရာများသည် လွန်ခဲ့သော နှစ်နှစ်ထောင်နှင့် ကွာခြားသည်။ ဘုရားသခင်သည် လူတို့အား သမ္မာတရားတိုင်းကို ရှင်းလင်းစွာနှင့် ပွင့်လင်းမြင်သာစွာ ပြောပြသည်။ ယင်းကို သင့်အတွက် ရေးသားထားသည်။ ဤသို့ဖြင့် သင်ကြားရပြီး နားလည်သည်။ ယင်းသည် လက်တွေ့ဘဝတွင် ဘုရားသခင် အလုပ်လုပ်ပြီး အမှုအရာများကို ပြီးမြောက်အောင်မြင်သည့် ပုံစံလည်း ဖြစ်သည်ဆိုသည်ကို သင်မြင်သည်။ သင်က သမ္မာတရားအတွင်းသို့ မဝင်ရောက်နိုင်သေးလျှင်၊ ဘုရားနှုတ်ကပတ်တော်များအရ သင်၏ ဖောက်ပြန်ပျက်စီးသော စိတ်သဘောထားကို မပြုပြင်နိုင်လျှင် ဘုရားသခင်သည် သူ၏ ဖြောင့်မတ်သော စိတ်သဘောထားအတိုင်း သင့်အား အပြစ်ဒဏ်ပေးခြင်းအတွက် ဘုရားသခင်ကို အပြစ်မဆိုနှင့်။ ဗျာဒိတ်ကျမ်းတွင် ဘုရားသခင်က “ငါသည် အကျိုး အဖြစ်ကို ဆောင်ခဲ့သည်ဖြစ်၍၊ လူအသီးသီးတို့အား မိမိတို့အကျင့်အတိုင်း ဆပ်ပေး မည်” (ဗျာဒိတ်ကျမ်း ၂၂:၁၂) ဟူ၍ ဆိုခဲ့သည်။ ဘုရားသခင်သည် လူတို့အား ၎င်းတို့လုပ်ဆောင်သည့်အရာနှင့်အညီ ပြန်လည်ပေးဆပ်သည်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားဖြစ်သည်။ ဘုရားသခင်ကို ယုံကြည်သူတို့သည် ဘုရားနှုတ်ကပတ်တော်ဖြင့် ယှဉ်လျက်၊ ဘုရားသခင်ဖော်ထုတ်ခဲ့သော ပေါလု၏ အပြစ်ခုနစ်ခုဖြင့် ယှဉ်လျက် မိမိတို့ကိုယ်ကို ပြန်လည်သုံးသပ်ပြီး နားလည်သင့်ကာ စစ်မှန်သော နောင်တကို ရရှိသင့်သည်။ ဤသည်မှာ ဘုရားသခင် အသိအမှတ်ပြုသည့်အရာဖြစ်သည်။

၂၀၁၈ ခုနှစ်၊ ဇွန်လ ၁၄ ရက်


သမ္မာတရားကို လက်တွေ့လုပ်ဆောင်ခြင်း၌သာလျှင် အသက် ဝင်ရောက်မှု ရှိလေသည်

လူတစ်ဦးသည် အသက်ဝင်ရောက်မှုသို့ ပထမခြေလှမ်းကို လှမ်းသောအခါတွင် မည်သည့်နေရာမှ စတင်သင့်သနည်း။ လူတစ်ဦးသည် အသက်ဝင်ရောက်မှုကို ရရှိရန်အတွက် မည်သည့်အရာရှိရန် လိုအပ်သနည်း။ လူတစ်ဦးသည် သမ္မာတရားစစ်မှန်မှုများအတွင်းသို့ ဝင်ရောက်ရန် လိုက်စားသင့်ပြီး ရရှိသင့်သော အရေးအပါဆုံးနှင့် အရေးအကြီးဆုံးအရာများမှာ အဘယ်နည်း။ ဤမေးခွန်းများကို သင်တို့ စဉ်းစားကြည့်ခဲ့ဖူးသလော။ အသက်ဝင်ရောက်မှုဆိုသည်မှာ အဘယ်နည်း။ အသက်ဝင်ရောက်မှုဆိုသည်မှာ လူတစ်ယောက်၏ နေ့စဉ် အသက်တာ၊ သူ၏အပြုအမူများ၊ သူ၏ဘဝဦးတည်ရာနှင့် သူ၏လိုက်စားခြင်း ရည်မှန်းချက်ပန်းတိုင်တို့က ပြောင်းလဲသွားခြင်း ဖြစ်သည်။ အတိတ်တွင် မိုက်မဲပြီး မသိနားမလည် ဖြစ်ခဲ့သော်လည်း၊ ဇာတိပကတိ၏ အတွေးအခေါ်များ၊ အယူအဆများနှင့် စိတ်ကူးအထင်များအတိုင်း အမြဲ ပြုမူခဲ့သော်လည်း ယခုတွင်မူ လူတစ်ဦးသည် ဘုရားသခင်၏ ဖော်ထုတ်ခြင်းများ၊ ရေလောင်းပေးခြင်းနှင့် ထောက်ပံ့ပေးခြင်းတို့မှတစ်ဆင့် ဘုရားသခင်၏ နှုတ်ကပတ်တော်များနှင့်အညီ သူပြုမူသင့်ကြောင်းကို နားလည်လာနိုင်သည်။ ထို့အပြင် ဤလူသည် မိမိ၏ပြုမူနေထိုင်သည့် အမြင်ရှုထောင့်များနှင့် ပုံစံတို့နှင့်စပ်လျဉ်း၍၊ အသက်တာ၌ မိမိ၏ ဦးတည်ချက်နှင့် ရည်မှန်းချက်ပန်းတိုင်များနှင့်စပ်လျဉ်း၍ နေ့စဉ် အသက်တာတွင် ဘုရားနှုတ်ကပတ်တော်များ၏ ရလဒ်အနေဖြင့် ပုံသဏ္ဌာန် ပြောင်းလဲမှုကို ကြုံတွေ့ရပြီး ဖြစ်သည်။ ဤသည်မှာ အသက်ဝင်ရောက်မှုဖြစ်၏။ အသက်ဝင်ရောက်မှု၏ အခြေခံမှာ အဘယ်အရာဖြစ်သနည်း။ (ဘုရားသခင်၏ နှုတ်ကပတ်တော်များ ဖြစ်ပါသည်။) မှန်သည်။ အသက်ဝင်ရောက်မှုကို ဘုရားသခင်၏ နှုတ်ကပတ်တော်များနှင့် ခွဲခြားထား၍ မရနိုင်ပေ။ ယင်းကို သမ္မာတရားနှင့် ခွဲခြားထား၍ မရနိုင်ပေ။ ဘုရားသခင်ပြောသည့် နှုတ်ကပတ်တော်တိုင်းသည် သမ္မာတရားဖြစ်သည်။ အသက်ဝင်ရောက်မှုကို စွမ်းဆောင်ရရှိပြီးသည့် လူများတွင် မည်သည့်အရာက ပေါ်လွင်ထင်ရှားသနည်း။ (၎င်းတို့သည် အသက်ရှင်နေထိုင်ရန်အတွက် ဘုရားနှုတ်ကပတ်တော်များကို အမှီပြုနိုင်သည်။) မှန်သည်။ ၎င်းတို့သည် အသက်ရှင်ဖို့ ဘုရားသခင်၏ နှုတ်ကပတ်တော်များအပေါ် ကိုးစားနိုင်ကြသည်။ ၎င်းတို့၏ လုပ်ဆောင်ချက်များ၊ စကားများ၊ ပြဿနာများနှင့် ပတ်သက်သည့် အတွေးအခေါ်များ၊ ၎င်းတို့၏ အမြင်များ၊ ရပ်တည်ချက်များနှင့် ရှုထောင့်များ အားလုံးတို့သည် ဘုရားသခင်၏ နှုတ်ကပတ်တော်များနှင့် သမ္မာတရားတို့အပေါ်သာ မှီခိုထားလေသည်။ ဤသည်တို့မှာ အသက်ဝင်ရောက်မှုရယူပြီးခြင်း၏ သရုပ်သကန်များဖြစ်သည်။ ထို့ကြောင့် အသက်ဝင်ရောက်မှုသည် အဓိကအားဖြင့် မည်သည့်အရာနှင့် ချိတ်ဆက်နေသနည်း။ (ဘုရားနှုတ်ကပတ်တော်နှင့် ချိတ်ဆက်နေပါသည်။) ယင်းသည် ဘုရားနှုတ်ကပတ်တော်နှင့်လည်းကောင်း၊ သမ္မာတရားနှင့်လည်းကောင်း ချိတ်ဆက်နေ၏။ ဤသို့ဆိုလျှင် ယခု၌ အသက်ဝင်ရောက်မှုရှိသူတစ်ဦးကို သမ္မာတရား လိုက်စားသူအဖြစ်၊ သမ္မာတရားအား အမှန်တကယ် လိုက်စားသူကို အသက်ဝင်ရောက်မှုရှိသူအဖြစ် အဓိပ္ပာယ်သတ်မှတ်နိုင်သလော။ (သတ်မှတ်နိုင်ပါသည်။) အမှုအရာများကို ဤနည်းဖြင့် အဓိပ္ပာယ်သတ်မှတ်ခြင်း၏ ပန်းတိုင်မှာ အဘယ်နည်း။ ငါတို့၏ မိတ်သဟာယတွင် မည်သည့်ဦးတည်ချက်ကို ထားသင့်သနည်း။ (သမ္မာတရားအား လိုက်စားခြင်းကို ဦးတည်ချက်ထားသင့်သည်။) သမ္မာတရားအား လိုက်စားခြင်းသည် ယနေ့ ငါမိတ်သဟာယဖွဲ့လိုသည့် အဓိကအကြောင်းအရာ ဖြစ်သည်။ လက်ရှိအချိန်တွင် သင်တို့သည် အသက်ဝင်ရောက်မှုနှင့် သမ္မာတရားလိုက်စားခြင်းတို့ကြား ဆက်စပ်မှုကို လွန်စွာရှင်းလင်းခြင်း မရှိပေ။ ယင်းသည် သင်တို့အတွက် အလွန်ထင်ရှားမြင်သာခြင်းမရှိ။ ငါသည် အသက်ဝင်ရောက်မှုနှင့် စိတ်သဘောထားဆိုင်ရာ ပြောင်းလဲမှုများကို အစဉ် မိတ်သဟာယဖွဲ့နေပြီး ပေါလု၏ လမ်းကြောင်းကို စိစစ်နေသည်။ ဤအရာများအားလုံးကို အခြေခံသည့် အဓိကအကြောင်းအရာမှာ အဘယ်နည်း။ သမ္မာတရားအား လိုက်စားခြင်းဖြစ်သည်။ ပေါလုလိုက်လျှောက်ခဲ့သည့် လမ်းကြောင်းကို ငါစိစစ်သည်ဖြစ်စေ၊ ပေတရုလိုက်လျှောက်ခဲ့သည့် စုံလင်ခြင်းလမ်းကြောင်း အကြောင်းကို ပြောသည်ဖြစ်စေ၊ မည်သည့်အရာကို ငါပြောသည်ဖြစ်စေ အဆုံးတွင် မည်သည့်လမ်းကြောင်းမျိုးကို လူတိုင်းအား လိုက်လျှောက်စေခြင်းသည် ငါ၏ ပန်းတိုင်ဖြစ်သနည်း။ (သမ္မာတရားအား လိုက်စားခြင်း လမ်းကြောင်းဖြစ်သည်။) လူတို့သည် သမ္မာတရားကို လိုက်စားနိုင်သောအခါ၊ သမ္မာတရားစစ်မှန်မှုများအတွင်းသို့ ဝင်ရောက်နိုင်သောအခါ၊ ဘုရားနှုတ်ကပတ်တော်အတိုင်း အသက်ရှင်ပြီး ဘုရားသခင်၏ ရည်ရွယ်ချက်များကို နားလည်နိုင်သောအခါ၊ ဘုရားနှုတ်ကပတ်တော်၏ စည်းမျဉ်းများနှင့်အညီ အမှုအရာများကို လုပ်ဆောင်သောအခါ လူတို့ လိုက်စားသော ပန်းတိုင်များ၊ လူတို့လိုက်လျှောက်သော လမ်းကြောင်းများသည် မရှင်းလင်းသလော။ (ရှင်းလင်းပါသည်။) ဘုရားသခင်ကို လူတို့ ယုံကြည်ချိန်တွင် ၎င်းတို့၏ စိတ်သဘောထားပြောင်းလဲရန် ကြိုးစားပြီး ကယ်တင်ခြင်းအား လိုက်စားသောအခါ၌ သမ္မာတရားအား လိုက်စားခြင်းသည် လူတို့အတွက် ရှောင်ရန် မဖြစ်နိုင်သော အကြောင်းအရာတစ်ခုဖြစ်သည်။ သမ္မာတရားအား လိုက်စားသူတို့သာ စစ်မှန်သောယုံကြည်သူများဖြစ်ပြီး ကယ်တင်ခြင်းကို ရယူနိုင်သည်။ လူအချို့သည် စိတ်ထက်သန်မှုရှိပြီး ဘုရားအတွက် အသုံးခံလိုစိတ်ရှိကြသည်။ သို့သော် ၎င်းတို့သည် သမ္မာတရားကို မလွဲမသွေ လိုက်စားသောသူများမဟုတ်ကြပေ။ လူတိုင်းက သမ္မာတရားကို လိုက်စားလိုစိတ် ရှိသော်လည်း လူအချို့က အစွမ်းအစနည်းသည်။ သဘောပေါက်နားလည်နိုင်စွမ်း ချို့တဲ့ပြီး သမ္မာတရားကို သဘောမပေါက်နိုင်ကြပေ။ လူအချို့တွင် ဝိညာဉ်ရေးရာ နားလည်သဘောပေါက်မှုမရှိ။ တရားဒေသနာများကို မည်သို့နားထောင်သည်ဖြစ်စေ လုံးဝနားမလည်ကြသကဲ့သို့ ဘုရားနှုတ်ကပတ်တော်ကို ဖတ်သည့်အခါတွင်လည်း နားမလည်ကြပေ။ ၎င်းတို့သည် အစဉ်သဖြင့် အကြောင်းအရာများကို လွဲချော်နေသော နည်းဖြင့် သဘောပေါက်နားလည်ကြပြီး စည်းမျဉ်းစည်းကမ်းများကို အသုံးချဖို့ ကြိုးစားသည်။ ဤသည်တို့မှာ ဝိညာဉ်ရေးရာ နားလည်သဘောပေါက်မှု မရှိသောသူများဖြစ်ကြသည်။ အသင်းတော်တွင် ဝိညာဉ်ရေးရာ နားလည်သဘောပေါက်မှု ရှိသူများရှိပြီး ဝိညာဉ်ရေးရာနားလည်သဘောပေါက်မှု မရှိသူများရှိသည်။ သဘောပေါက်နားလည်နိုင်စွမ်း ချို့တဲ့သော အစွမ်းအစ နည်းသောသူများရှိပြီး ဘုရားနှုတ်ကပတ်တော်အပေါ် ရှင်းလင်းစွာ သဘောပေါက်နားလည်ခြင်းရှိသည့် အစွမ်းအစကောင်းသူများရှိသည်။ သမ္မာတရား လိုက်စားသူများရှိပြီး မလိုက်စားသူများလည်းရှိသည်။ ဤမတူညီသော လူအမျိုးအစားများတွင် မတူညီသော အခြေအနေများနှင့် သရုပ်သကန်များရှိသည်။ ပြီးလျှင် သင်သည် ၎င်းတို့ကို ရှင်းလင်းစွာ ပိုင်းခြားသိမြင်နိုင်ရမည်။

ဝိညာဉ်ရေးရာ နားလည်သဘောပေါက်မှု မရှိသည့်လူများဖြစ်သော ပထမလူအမျိုးအစားအကြောင်းကို ဆွေးနွေးခြင်းအားဖြင့် စတင်ကြစို့။ ဥပမာအနေဖြင့် ငါတို့သည် သမ္မာတရား၏ သွင်ပြင်လက္ခဏာတစ်ခုကို မိတ်သဟာယပြုသည်။ ဤသမ္မာတရား၏ သွင်ပြင်လက္ခဏာနှင့် လူတို့၏ အခြေအနေများ၊ သဘောထားများ၊ ရည်ရွယ်ချက်များနှင့် သရုပ်သကန်များ အကြောင်းကို ငါတို့ မိတ်သဟာယဖွဲ့ပြီးနောက်တွင် ပြောခဲ့သည့်အရာကို နားမလည်သော၊ မိတ်သဟာယပြုခဲ့သည့်အရာအပေါ် နားမလည်သော၊ ဤအရာကို မိမိတို့ဖြင့် နှိုင်းယှဉ်ချိန်ဆ မကြည့်နိုင်သော၊ မိတ်သဟာယပြုခဲ့သည့် သမ္မာတရားက မိမိတို့၏ အပြုအမူနှင့်လည်းကောင်း၊ သရုပ်သကန်များနှင့်လည်းကောင်း၊ မိမိတို့၏ ဖောက်ပြန်ပျက်စီးသော စိတ်သဘောထားနှင့်လည်းကောင်း၊ မိမိတို့၏ သဘာဝအနှစ်သာရနှင့်လည်းကောင်း မည်သည့်ဆက်စပ်မှုရှိသည်ကို မသိသောသူအချို့ ရှိသည်။ ဤအရာသည် ၎င်းတို့အသက်တာတွင် ၎င်းတို့လိုက်စားသောအရာများနှင့် မည်သို့သက်ဆိုင်သည်ကိုဖြစ်စေ၊ ဤတရားဒေသနာအား အဘယ်ကြောင့်ဟောပြောရသည်ကိုဖြစ်စေ မသိကြပေ။ ယင်းမှ ၎င်းတို့နားလည်သမျှမှာ အယူဝါဒဖြစ်ပြီး ယင်းတွင်ရှိသော စည်းမျဉ်းစည်းကမ်းများကို အပိုဆောင်းပြီး ကောက်ချက်ချကြသည်။ တစ်စုံတစ်ယောက်က ၎င်းတို့ နားလည်သည့်အရာကို မေးသောအခါတွင် ၎င်းတို့က “ယနေ့တွင် အကြောင်းအရာများစွာကို မိတ်သဟာယဖွဲ့ခဲ့သော်လည်း အဓိကအချက်က တူညီသည်။ တစ်စုံတစ်ခုဖြစ်လျှင် ပို၍ဆုတောင်းဟု ဖြစ်သည်” ဟု ပြောသည်။ အခြားလူများက “ကျွန်ုပ်နားလည်သည်။ ဘုရားသခင်က လူတို့အားလူကောင်းဖြစ်စေရန်၊ မကောင်းသောအရာများကို မပြုလုပ်ရန်၊ ကောင်းမှုများစွာကို ပြုလုပ်ရန် လုပ်ဆောင်သည်။ ဘုရားသခင်က ဤအရာကို နှစ်သက်သည်” ဟု ဆိုကြသည်။ “လူတို့သည် ဘုရားအတွက် မိမိကိုယ်ကို အသုံးခံရမည်၊ မိမိကိုယ်ကို များစွာပေးဆပ်ရမည်ဟု ဘုရားသခင်က လူတို့ကို ပြောနေသည်” ဟု ဆိုသော အခြားလူများလည်းရှိသည်။ ဘုရားနှုတ်ကပတ်တော်ကို ၎င်းတို့ နားလည်ပြီးဖြစ်သလော။ (နားမလည်သေးပါ။) ဤလူတို့အားလုံးက ဘုရားနှုတ်ကပတ်တော်များကို ၎င်းတို့နားလည်သည်ဟု ထင်ကြသည်။ သို့သော် ၎င်းတို့သည် အမှန်တကယ်တွင် အမှောင်ထဲ၌ စမ်းတဝါးဝါးဖြစ်နေကြပြီး ဘုရားနှုတ်ကပတ်တော်ထဲမှ ဝါကျတစ်ကြောင်းအပေါ်ကိုသာ တွယ်ကပ်နေသည်။ ၎င်းတို့၏ နားလည်မှုသည် အလွန် တစ်ဖက်သတ်ဆန်လွန်းသည်။ ဘုရားသခင်က ရည်ရွယ်သည့်အရာကို ၎င်းတို့ လုံးဝ နားမလည်ကြပေ။ ဘုရားနှုတ်ကပတ်တော်ကို နားမလည်သော လူတို့အနေဖြင့် ဘုရားသခင်က မည်မျှပြောသည်ဖြစ်စေ ၎င်းတို့မြင်သမျှမှာ စည်းမျဉ်းစည်းကမ်းများ၊ အယူဝါဒ၊ သီအိုရီတစ်မျိုး၊ အမြင်ရှုထောင့်တစ်မျိုး၊ သို့မဟုတ် အဆိုတစ်မျိုးသာ ဖြစ်သည်။ လက်တွေ့လုပ်ဆောင်ခြင်းနှင့် ပတ်သက်လျှင် ၎င်းတို့သည် မည်သို့လက်တွေ့လုပ်ဆောင်သနည်း။ ဥပမာအနေဖြင့် ဘုရားသခင်အား ကျိုးနွံနာခံခြင်းအကြောင်း သမ္မာတရားကို ငါတို့ပြောသောအခါ ၎င်းတို့က နားထောင်ပြီးနောက်တွင် “ဘုရားသခင်က ငါ့အား လုပ်ဆောင်ရန် ပြောသည့်အရာမှန်သမျှကို ငါလုပ်မည်။ ဤသည်မှာ သူ၏ နှုတ်ကပတ်တော်များကို နားထောင်ပြီး သူ့အပေါ် ကျိုးနွံနာခံသည့် အဓိပ္ပာယ်ဖြစ်သည်” ဟု ဆိုကြသည်။ ဤသည်မှာ အလွန့်အလွန် ရိုးရှင်းသယောင်ပြုထားခြင်းမဟုတ်လော။ ၎င်းတို့နားလည်သည်မှာ ယင်းတို့သာဖြစ်သည်။ ၎င်းတို့သည် ဘုရားသခင်ဘက်တွင် မည်သို့ရပ်ပြီး အသင်းတော်အလုပ်အား ကာကွယ်ရမည်ကို နားလည်ဖို့ရန် မဆိုထားနှင့်၊ ဘုရားနှုတ်ကပတ်တော်အား မည်သည့်နည်းလမ်းဖြင့် လက်တွေ့လုပ်ဆောင်ခြင်းသည် ဘုရားအပေါ် စစ်မှန်သော ကျိုးနွံနာခံခြင်း ဖြစ်သည်ကိုလည်းကောင်း၊ ဘုရားသခင်၏ ရည်ရွယ်ချက်များကို မည်သို့ရှာဖွေပြီး ဘုရားသခင်အပေါ် ကျိုးနွံနာခံခြင်းအား မည်သို့ရရှိရမည်ကိုလည်းကောင်း၊ သန့်ရှင်းသောဝိညာဉ်တော်၏ လမ်းပြမှုကို မည်သို့ လိုက်လျှောက်ရမည်ကိုလည်းကောင်း၊ ဘုရားနှုတ်ကပတ်တော်နှင့် အညီ သမ္မာတရားအား မည်သို့လက်တွေ့လုပ်ဆောင်ရမည်ကိုလည်းကောင်း နားမလည်ကြပေ။ တစ်စုံတစ်ခုက ဘုရားသခင်ကို ကျိုးနွံနာခံခြင်းအတွက် သော့ချက်ဖြစ်သော သမ္မာတရားများနှင့် သက်ဆိုင်လေလေ၊ ၎င်းတို့က ယင်းကို သဘောပေါက်နိုင်စွမ်းမရှိလေဖြစ်သည်။ မည်သို့လုပ်ရမည်ဆိုသည်ကို ၎င်းတို့သိသမျှမှာ စည်းမျဉ်းစည်းကမ်းများအား ပုံ‌သေစောင့်ထိန်းခြင်းပင်ဖြစ်သည်။ ဤသည်မှာ ဝိညာဉ်ရေးရာ နားလည်သဘောပေါက်မှုမရှိခြင်းကို ဆိုလိုသည်။ ဝိညာဉ်ရေးရာ နားလည်သဘောပေါက်မှု မရှိသောသူတို့သည် စည်းမျဉ်းစည်းကမ်းများအား ပုံ‌သေစောင့်ထိန်းခြင်းနှင့် ငြီးငွေ့ဖွယ်ဖြစ်သော ၎င်းတို့၏ ကိုယ်ပိုင်စဉ်းစားပုံထဲတွင် ပိတ်မိနေခြင်းအပြင် အသိခေါက်ခက် အဝင်နက်ကြလေသည်။ ဝိညာဉ်ရေးရာ နားလည်သဘောပေါက်မှုမရှိသော လူတို့၏ အဓိကဖော်ပြချက်မှာ အဘယ်နည်း။ (ယင်းသည် စည်းမျဉ်းစည်းကမ်းများကို ပုံ‌သေစောင့်ထိန်းခြင်းဖြစ်သည်။) မကြာခဏပင် ၎င်းတို့သည် ဝါကျတစ်ကြောင်း၊ သို့မဟုတ် ဖြစ်ရပ်တစ်ခုကို ယူပြီး ပုံသေစောင့်ထိန်းဖို့ စည်းမျဉ်းစည်းကမ်းတစ်ခု၊ သို့မဟုတ် နည်းလမ်းတစ်ခုအဖြစ် သတ်မှတ်ကြသည်။ သို့ဆိုလျှင် ဤလူများသည် သမ္မာတရားကို တစ်ပုံစံတည်း သဘောထားသလော။ (သဘောထားသည်။) ဝိညာဉ်ရေးရာ နားလည်သဘောပေါက်မှုမရှိသူများသည် သင်ယနေ့ မိတ်သဟာယပြုခဲ့သည့် သမ္မာတရား၏ သရုပ်သကန်များထဲမှ ရှုထောင့်တစ်ခုကို မှတ်မိကြသည်။ ထိုစကားများနှင့် အပြုအမူများကို လက်တွေ့လုပ်ဆောင်သင့်သည့် စည်းမျဉ်းစည်းကမ်းများအဖြစ် ၎င်းတို့က သတ်မှတ်လိုက်ကြပြီး ဤစည်းမျဉ်းစည်းကမ်းများကို အလွတ်ရအောင် အသေအချာ အားထုတ်ကြလေသည်။ ထို့နောက် နောက်တစ်ကြိမ်တွင် ကွဲပြားခြားနားသည့် အခြေအနေတစ်ခုကို ကြုံတွေ့ရသည့်အခါ မည်သူကမျှ မိတ်သဟာယမပြုလျှင် ၎င်းတို့သည် ယခင် နည်းစနစ်များနှင့် စည်းမျဉ်းစည်းကမ်းများကို လက်လွတ်စပယ် ကျင့်သုံးကြလိမ့်မည် ဖြစ်ပြီး ယင်းတို့ကို လက်တွေ့လုပ်ဆောင်ကြလိမ့်မည်။ ဤသည်မှာ ဝိညာဉ်ရေးရာ နားလည်သဘောပေါက်မှုမရှိသည့်လူများ၏ ခိုင်လုံသည့် သရုပ်သကန် တစ်ခုဖြစ်သည်။ ထိုသို့သော လူများသည် စည်းမျဉ်းစည်းကမ်းများကို ပုံ‌သေစောင့်ထိန်းနေစဉ် မည်သို့ခံစားရသနည်း။ (ပင်ပန်းပါသည်။) ၎င်းတို့မပင်ပန်းပေ။ ၎င်းတို့ပင်ပန်းလျှင် ရပ်လိုက်ကြမည်ပင်။ ၎င်းတို့က မိမိတို့အနေဖြင့် သမ္မာတရားကို လက်တွေ့လုပ်ဆောင်နေခြင်းဖြစ်သည်ဟု ခံစားကြရသည်။ စည်းမျဉ်းစည်းကမ်းတစ်စုံကို ပုံ‌သေစောင့်ထိန်းနေသည်ဟု ၎င်းတို့မခံစားရသကဲ့သို့ ဝိညာဉ်ရေးရာ နားလည်သဘောပေါက်မှုမရှိဟုလည်း ၎င်းတို့ မခံစားကြရပေ။ ၎င်းတို့သည် သမ္မာတရားကို နားမလည်သေးဟုသော်လည်းကောင်း၊ သမ္မာတရား အခြေခံသဘောတရားများက မည်သည့်အရာ ဖြစ်သည်ကို နားလည်ခြင်း မရှိဟုသော်လည်းကောင်း သာ၍ မခံစားရပေ။ ထိုအစား ၎င်းတို့က သမ္မာတရား၏ လက်တွေ့ကျသည့်ဘက်အပြင် သမ္မာတရား၏ ထိုသွင်ပြင်လက္ခဏာနှင့်သက်ဆိုင်သည့် အခြေခံသဘောတရားများကိုပါ နားလည်ပြီးဖြစ်သည်ဟု ထင်မြင်ကြသည်။ တစ်ချိန်တည်းမှာပင် ၎င်းတို့သည် ဘုရားသခင်၏ ရည်ရွယ်ချက်များကို ၎င်းတို့နားလည်ပြီးဖြစ်ကြောင်းနှင့် ၎င်းတို့၏ စည်းမျဉ်းစည်းကမ်းများအတိုင်း ပြုမူပါက ၎င်းတို့သည် သမ္မာတရား စစ်မှန်မှုထဲသို့ ဝင်ရောက်ပြီးဖြစ်လိမ့်မည်ဖြစ်ကြောင်း၊ ဘုရားသခင်၏ ရည်ရွယ်ချက်များကို အထမြောက်စေပြီး သမ္မာတရားကို လက်တွေ့လုပ်ဆောင်လိမ့်မည်ဖြစ်ကြောင်း တွေးထင်ကြသည်။ ဤသည်မှာ ဝိညာဉ်ရေးရာ နားလည်သဘောပေါက်မှု မရှိသောလူများ စဉ်းစားသည့်အရာ မဟုတ်လော။ (ဟုတ်ပါသည်။) ဤစဉ်းစားပုံသည် ဘုရားသခင်က သတ်မှတ်သော စံနှုန်းများနှင့် ညီသလော။ စည်းမျဉ်းစည်းကမ်းများကို ပုံ‌သေစောင့်ထိန်းခြင်းဖြင့် လက်တွေ့လုပ်ဆောင်ခြင်းသည် အမှန်တကယ်ပင် သမ္မာတရားအား လိုက်စားခြင်း၏ သရုပ်သကန် ဟုတ်သလော။ (မဟုတ်ပါ။) အဘယ်ကြောင့်နည်း။ (အဘယ်ကြောင့်ဆိုသော် တစ်စုံတစ်ခု ဖြစ်ပျက်သည့်အခါ သမ္မာတရားကို ၎င်းတို့ မရှာဖွေကြဘဲ အကြောင်းအရာကို ချင့်ချိန်စဉ်းစားရန် အားမထုတ်သောကြောင့် ဖြစ်သည်။ ၎င်းတို့သည် အမှုအရာများအား ၎င်းတို့ အစဉ် လုပ်ဆောင်သည့်ပုံစံကိုသာ ခေါင်းမာစွာ ဖက်တွယ်ထားကြသည်။) ဤသည်မှာ ဝိညာဉ်ရေးရာ နားလည်သဘောပေါက်မှု မရှိသောလူအမျိုးအစားများ လုပ်ဆောင်သည့်ပုံစံဖြစ်သည်။ ၎င်းတို့သည် နည်းလမ်းဟောင်းများကို ခေါင်းမာစွာ ဖက်တွယ်ထားသည်။ ပျင်းရိသည်။ အမှုအရာများ ဖြစ်ပျက်သောအခါ သမ္မာတရားကို မရှာဖွေဘဲ အမှုအရာများအကြောင်းကို မစဉ်းစားပေ၊ သို့မဟုတ် မစူးစမ်းပေ။ ပြီးလျှင် ၎င်းတို့က စူးစမ်းလျှင်ပင် မည်သည့်အရာကို ဆိုလိုသည်ကို ၎င်းတို့ နားလည်နိုင်သလော။ (နားမလည်နိုင်ပါ။) အဘယ်ကြောင့် နားမလည်သနည်း။ (ဝိညာဉ်ရေးရာ နားလည်သဘောပေါက်မှုမရှိသောကြောင့် ဖြစ်သည်။) မှန်သည်။ အခြေခံအချက်မှာ ဤသို့သောလူများသည် ဝိညာဉ်ရေးရာ နားလည်သဘောပေါက်မှု မရှိခြင်းဖြစ်ပြီး သမ္မာတရားကို လုံးဝ နားလည်မည်မဟုတ်ပေ။

အမှန်တကယ်တွင် ဝိညာဉ်ရေးရာ နားလည်သဘောပေါက်မှုမရှိသော လူတို့သည် ၎င်းတို့၏ စိတ်နှလုံးတွင် သမ္မာတရားကို လိုက်စားလိုစိတ်ရှိသည်။ သို့သော် မှားသောနည်းလမ်းဖြင့် လုပ်ဆောင်ကြသည်။ အတိအကျဆိုရလျှင် ၎င်းတို့သည် အဓိကအားဖြင့် စည်းမျဉ်းစည်းကမ်းများအား ပုံ‌သေစောင့်ထိန်းခြင်း၊ ဘောင်ထဲတွင် စဉ်းစားပြုမူခြင်း၊ အယူဝါဒကို လိုက်နာခြင်း၊ သို့မဟုတ် အမှုအရာများကို လုပ်ဆောင်ရာတွင် အခြားလူများ၏ နည်းလမ်းများကို အသုံးပြုခြင်း၊ ၎င်းတို့၏ စကားများကို အတုခိုးခြင်းတို့ကို အားကိုးကြသည်။ ဤသို့ဆိုလျှင် ဤလူအမျိုးအစား၏ အနှစ်သာရမှာ အဘယ်နည်း။ စည်းမျဉ်းစည်းကမ်းများအား ပုံ‌သေစောင့်ထိန်းခြင်းကို သမ္မာတရား လက်တွေ့လုပ်ဆောင်ခြင်းအဖြစ် အဘယ်ကြောင့် မှတ်ယူကြသနည်း။ ဤသို့ လက်တွေ့လုပ်ဆောင်ခြင်းသည် သမ္မာတရားအား လိုက်စားခြင်းဖြစ်သည်ဟု ထင်ကြသနည်း။ အဘယ်ကြောင့် ဤပြဿနာ ဖြစ်ပေါ်သနည်း။ ဤတွင် အကြောင်းရင်းတစ်ခုရှိသည်။ သင်တို့ မြင်နိုင်သလော။ (၎င်းတို့သည် ၎င်းတို့၏ အမြင်များ၊ အယူအဆများ၊ စိတ်ကူးထင်မြင်မှုများကို သမ္မာတရားအဖြစ် မှတ်ယူကြသည်။ ဘုရားနှုတ်ကပတ်တော်ကို နားမလည်ပေ။ ပြီးလျှင် ဘုရားသခင်၏ ရည်ရွယ်ချက်များကို အမှန်တကယ် သဘောမပေါက်ကြပေ။) ဤသည်မှာ တစ်စိတ်တစ်ပိုင်းဖြစ်သည်။ အခြားမည်သည့်အရာ ရှိသေးသနည်း။ (၎င်းတို့သည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သည်။ တစ်စုံတစ်ခု ဖြစ်ပျက်သောအခါ သမ္မာတရားကို မရှာဖွေကြ။ ၎င်းတို့က မှန်သည်ဟုထင်သောအရာများကို သမ္မာတရားအဖြစ် ကျင့်သုံးကြသည်။) ဤသည်မှာ ဝိညာဉ်ရေးရာ နားလည်သဘောပေါက်မှုမရှိသောလူများ၏ ပုံစံဖြစ်သည်။ သို့သော် ဤသည်မှာ ပြဿနာ၏ အရင်းအမြစ်မဟုတ်။ ဤသို့သောလူတို့ကို ဤပုံစံပြစေသည်မှာ မည်သည့်အရာဖြစ်သနည်း။ ဝိညာဉ်ရေးရာ နားလည်သဘောပေါက်မှုမရှိဘဲ စည်းမျဉ်းစည်းကမ်းများကို ပုံ‌သေစောင့်ထိန်းလိုသူတို့သည် တရားဒေသနာများကို အလွန်အလေးအနက် နားထောင်သည်။ အထူးသဖြင့် ၎င်းတို့၏ လက်တွေ့လုပ်ဆောင်မှုနှင့် သက်ဆိုင်သည့်အခါတွင် ဖြစ်သည်။ ဥပမာအနေဖြင့် ၎င်းတို့၏ တာဝန်များကို မည်သို့ ထမ်းဆောင်ရမည်ဆိုသည်နှင့် ၎င်းတို့လုပ်ဆောင်သင့်သည့် အရာများကို မည်သို့ကောင်းစွာ လုပ်ဆောင်သင့်သည်တို့ ဖြစ်သည်။ ၎င်းတို့သည် အာရုံစိုက်သည်။ သို့သော် အဓိကပြဿနာမှာ ၎င်းတို့သည် ၎င်းတို့၏ အခြေအနေနှင့် တရားဒေသနာတွင် ၎င်းတို့ကြားသည့်အရာကြား၌ နှိုင်းယှဉ်မှုများ မပြုလုပ်နိုင်ပေ။ ဥပမာအနေဖြင့် လူတို့၏ ပုန်ကန်မှုအကြောင်းပြောလျှင် ၎င်းတို့က နားထောင်ပြီးနောက် “ပုန်ကန်ခြင်း ဟူသလော။ ငါကတော့ ပုန်ကန်မည်မဟုတ်။ လူတို့ကို ပုန်ကန်ခွင့်မပြုလျှင် နောင်တွင် ဤသို့သော အခြေအနေကို ငါကြုံရလျှင် ထမပြောသင့်ပေ။ သည်းခံ၍သာ နေသင့်ပြီး လူတို့၏လေသံနှင့် မျက်နှာအမူအရာတို့ကို အကဲခတ်သင့်သည်။ ငါ့အနီးတွင် ရှိသောလူများ ပြောသည့်အရာနှင့် ၎င်းတို့ လုပ်ဆောင်သည့်ပုံစံကို ငါကြည့်ပြီး ထိုအတိုင်းလိုက်လုပ်မည်။ ဤသို့ဆိုလျှင် ငါသည် ပုန်ကန်လိမ့်မည်မဟုတ်။ မှန်သလော” ဟူ၍ စဉ်းစားသည်။ တရားဒေသနာတစ်ခုကို ၎င်းတို့ နားထောင်ပြီးနောက်တွင် ၎င်းတို့ ချမှတ်သည့် ကောက်ချက်က ၎င်းတို့၏ ကိုယ်ပိုင် အတွေးအခေါ်ပုံစံနှင့် လက်တွေ့လုပ်ဆောင်မှုနည်းလမ်းတစ်ခုသာ ဖြစ်သည်။ တရားဒေသနာတွင် ဖော်ထုတ်ခဲ့သော အခြေအနေများအားလုံးအပေါ် တုံ့ပြန်မှုမရှိဘဲ ၎င်းတို့ဘာသာ နှိုင်းယှဉ်မှုများ မပြုလုပ်နိုင်ပေ။ ၎င်းတို့၏ စိတ်များသည် နားဝေတိမ်တောင်ဖြစ်ကြ၏။ “နားဝေတိမ်တောင်ဖြစ်ခြင်း” ဆိုသည်မှာ မည်သည့်အရာကို ငါဆိုလိုသနည်း။ တရားဒေသနာက အမှန်တကယ်တွင် မည်သည့်အရာအကြောင်း ပြောဆိုနေသည်ကို ၎င်းတို့ မသိပေ။ စိတ်ထဲတွင် ၎င်းတို့က “မည်သည့်အရာကို မိတ်သဟာယ ပြုနေသနည်း။ ပို၍ ရိုးရှင်းသော ဝေါဟာရများကို အဘယ်ကြောင့် မသုံးသနည်း။ ယနေ့တွင် ဤကိစ္စကို မိတ်သဟာယပြုပြီး မနက်ဖြန်တွင် အခြားကိစ္စတစ်ခုခုဖြစ်မည်” ဟု တွေးကြသည်။ ၎င်းတို့၏ အမြင်ရှုထောင့်၌ သမ္မာတရားအား လက်တွေ့လုပ်ဆောင်ခြင်းက လွယ်ကူသည်။ မိမိကို လုပ်ဆောင်ရန် ပြောသည့်အတိုင်းသာ လုပ်ဆောင်ခြင်း ဖြစ်သည်။ တရားဒေသနာတွင် ဖော်ထုတ်ပြသော အခြေအနေများနှင့် ဖောက်ပြန်ပျက်စီးသော စိတ်သဘောထားများအားလုံးနှင့်ပတ်သက်လျှင် ၎င်းတို့သည် ယင်းတို့နှင့် မိမိတို့ကိုယ်ကို မနှိုင်းယှဉ်ကြည့်နိုင်ပေ။ အသက်ဝင်ရောက်မှုဖြစ်စဉ်အတွင်းတွင် အခြေအနေတစ်မျိုးစီ၌ လူတို့က မည်သည့်အတွေးများ၊ အယူအဆများ၊ အမျိုးမျိုးသော ဖောက်ပြန်ပျက်စီးသည့် စိတ်သဘောထားများအား ထုတ်ဖော်ပြသည်ဆိုသည်နှင့်ပတ်သက်သောအခါတွင် ၎င်းတို့က ဇဝေဇဝါဖြစ်ပြီး အဖြေမရှိပေ။ ၎င်းတို့သည် အသေးစိတ်အချက်အလက်များအတွင်း ခွဲခြားသိမြင်နိုင်ခြင်းမရှိသကဲ့သို့ မိမိတို့နှင့် နှိုင်းယှဉ်ချက်များ မပြုလုပ်နိုင်ပေ။ မိမိတို့နှင့် နှိုင်းယှဉ်ချက်များ မပြုလုပ်နိုင်သည့်သူများသည် သမ္မာတရားကို နားထောင်ပြီးသောအခါတွင် မည်သို့ ခံစားရသနည်း။ (ယင်းသည် အခြားလူများအကြောင်းပြောနေခြင်းဖြစ်ပြီး ၎င်းတို့ကိုယ်တိုင်နှင့် သက်ဆိုင်ခြင်းမရှိဟု ထင်ကြသည်။) မှန်သည်။ ဤသည်မှာ အဓိက လက္ခဏာတစ်ခုဖြစ်သည်။ ၎င်းတို့သည် မိမိတို့နှင့် နှိုင်းယှဉ်ချက်များ မပြုလုပ်နိုင်ပေ။ ၎င်းတို့က လူတို့၏ ဖောက်ပြန်ပျက်စီးသော အခြေအနေများအား ဖော်ထုတ်သောစကားများကို မြင်သောအခါ ဤသည်မှာ အခြားလူများအကြောင်း ပြောနေခြင်းသာဖြစ်သည်ဟု ၎င်းတို့က ထင်ကြသည်။ လူတို့တွင်ရှိသော သာမန်ပြဿနာများ၊ သို့မဟုတ် အဖြစ်များသော ပြဿနာများကို ဖော်ထုတ်သောအခါတွင် ၎င်းတို့က ဝန်ခံနိုင်သော်လည်း ဖောက်ပြန်ပျက်စီးသော စိတ်သဘောထားများ၊ သို့မဟုတ် လူတို့၏ အနှစ်သာရများနှင့် သက်ဆိုင်သောအခါ ၎င်းတို့က တိကျပြတ်သားစွာ လက်မခံပေ။ မည်သည့်အခြေအနေတွင်မဆို ၎င်းတို့ ဝန်ခံမည်မဟုတ်။ ဤသည်မှာ ဝန်ခံခြင်းအားဖြင့် ၎င်းတို့သည် ရှုတ်ချခံရမည့်သဘော ဖြစ်သကဲ့သို့ ဖြစ်သည်။ ဤသည်မှာ ဝိညာဉ်ရေးရာ နားလည်သဘောပေါက်မှု မရှိသောလူများအားလုံး၌ ရှိလေ့ရှိသော ပြဿနာဖြစ်သည်။ ၎င်းတို့သည် လူတို့တွင်ရှိသော အခြေအနေနှင့် သရုပ်သကန်တိုင်းအား ဘုရားသခင်က ဖော်ထုတ်ခြင်းကိုလည်းကောင်း၊ ၎င်းတို့၏ သဘာဝအနှစ်သာရက သူ့ဘာသာ ထုတ်ဖော်ပြသည့် နည်းလမ်းတိုင်းကိုလည်းကောင်း ရင်ဆိုင်ရသောအခါတွင် ယင်းတို့ရှိ မည်သည့်အရာကိုမျှ လက်မခံသကဲ့သို့ ယင်းတို့ဖြင့် မိမိတို့ကိုယ်ကို နှိုင်းယှဉ်ချိန်ဆမကြည့်၊ သို့မဟုတ် ဆင်ခြင်သုံးသပ်မကြည့်ပေ။ ထိုအစား ၎င်းတို့သည် ဤစကားများနှင့် ပြဿနာများကို မကြာခဏ ယူပြီး အခြားလူများအပေါ် လွှဲချကာ ၎င်းတို့ကိုယ်တိုင်နှင့် သက်ဆိုင်ခြင်းမရှိဟု ထင်ကြသည်။ ဤသို့သောလူတို့သည် သမ္မာတရားကို လက်မခံရုံသာမက ၎င်းတို့၌ သာမန်အတွေးဖြစ်စဉ်များလည်းမရှိပေ။ ၎င်းတို့၏ စကားများသည် တိမ်းရှောင်မှုရှိပြီး ဝေ့ဝိုက်သည်။ ၎င်းတို့ဖြေသည့် မေးခွန်းသည် သင်မေးသည့် မေးခွန်းမဟုတ်ပေ။ ဥပမာအနေဖြင့် ၎င်းတို့စားပြီးပြီလောဟု သင်မေးလျှင် ၎င်းတို့က ရေကို မလိုချင်ပါဟု ပြောသည်။ ၎င်းတို့ အိပ်ချင်နေသလောဟု သင်က မေးလျှင် ၎င်းတို့က ရေဆာခြင်းမရှိဟု ပြောသည်။ ၎င်းတို့သည် ဤနားဝေတိမ်တောင်ဖြစ်သော အခြေအနေမျိုးနှင့် ရောထွေးနေသော စိတ်အခြေအနေအတွင်းတွင် ရှိနေသည်။ ဤသည်မှာ ဝိညာဉ်ရေးရာ နားလည်သဘောပေါက်မှု မရှိသောလူများက မိမိတို့ကိုယ်ကို ပြသည့်ပုံစံဖြစ်သည်။ အသင်းတော်တိုင်းတွင် ဝိညာဉ်ရေးရာ နားလည်သဘောပေါက်မှု မရှိသောသူများရှိကြသည်။ ၎င်းတို့အချင်းချင်းတွင် တူညီသော ပြဿနာများ ရှိကြသော်လည်း မသိမသာ ခြားနားမှုများလည်းရှိသည်။ ဝိညာဉ်ရေးရာ နားလည်သဘောပေါက်မှုလုံးဝ ကင်းမဲ့သောလူတို့ရှိကြသလော။ (ရှိပါသည်။) ဘုရားသခင်ကို ယုံကြည်ပြီးဖြစ်သည်မှာ သုံးနှစ်မပြည့်သေးသော လူတို့သည် ဘုရားသခင်အားယုံကြည်ခြင်း၊ အသက်ဝင်ရောက်မှု၊ သမ္မာတရားအား လိုက်စားခြင်း၊ ၎င်းတို့၏ စိတ်သဘောထားများ ပြောင်းလဲခြင်းနှင့် စုံလင်အောင်ပြုခြင်းအား လိုက်စားခြင်းတို့ကဲ့သို့သော အမှုကိစ္စများအပေါ်တွင် အလွန် ဇဝေဇဝါဖြစ်ကြသည်။ ၎င်းတို့သည် မိမိတို့တာဝန်ကို ထမ်းဆောင်ရန်အတွက် စိတ်ထက်သန်မှုအပေါ်ကိုသာ အမှီပြုပြီး ဘုရားအတွက် ဟိုဟိုဒီဒီလုပ်ဆောင်ကြကာ အားစိုက်ထုတ်ခြင်းနှင့် အလုပ်လုပ်ပေးသည့် အခြေအနေတွင် ရှိကြသည်။ အသက်ဝင်ရောက်မှုနှင့် သက်ဆိုင်သည့် အမှုကိစ္စများကို နားမလည်ကြပေ။ ပြီးလျှင် အသက်ဝင်ရောက်မှုနှင့် သမ္မာတရားလိုက်စားခြင်းနှင့်ပတ်သက်၍ မည်သည့်အယူအဆမျှ လုံးဝမရှိပေ။ ၎င်းတို့သည် အပြင်ပန်းတွင် မြင်နိုင်သောအရာများကိုသာ လုပ်ဆောင်လိုပြီး ထိုအရာကို လုပ်ဆောင်ရန် စိတ်ထက်သန်မှုကို အမှီပြုကြသည်။ ဤသည်တို့မှာ ဝိညာဉ်ရေးရာ နားလည်သဘောပေါက်မှု လုံးဝ ကင်းမဲ့သည့် လူများဖြစ်ကြသည်။ ဤအခြေအနေတွင် ဝိညာဉ်ရေးရာ နားလည်သဘောပေါက်မှုလုံးဝ ကင်းမဲ့သည့် သူတစ်ယောက်ကို သမ္မာတရားအား မလိုက်စားသော သူတစ်ယောက်အဖြစ် သတ်မှတ်နိုင်သလော။ (မသတ်မှတ်နိုင်ပါ။) ၎င်းတို့သည် ဘုရားသခင်အား အတော်အတန် ကြာမြင့်သောအချိန်အထိ မယုံကြည်ရသေးသောကြောင့် သတ်မှတ်၍ မရနိုင်သေးပေ။ ၎င်းတို့သည် စိတ်ထက်သန်သော အခြေအနေတွင် ရှိနေဆဲ ဖြစ်သောကြောင့် ၎င်းတို့သည် ဘုရားသခင်၏ စီမံခန့်ခွဲမှုအစီအစဉ်၏ ရည်ရွယ်ချက်များ၊ ကယ်တင်ခြင်းဆီသို့ လူတို့၏ လမ်းကြောင်း၊ သို့မဟုတ် လူအမျိုးအစားတစ်ခုချင်းစီက လိုက်လျှောက်သော မတူညီသော လမ်းကြောင်းများတို့နှင့်ပတ်သက်ပြီး မည်သည့်အရာကိုမျှ နားမလည်ပေ။ ထို့ကြောင့် ၎င်းတို့၏ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းသည် ခွင့်လွှတ်၍ ရနိုင်သည်။ ဤသည်မှာ ပုံမှန်ဖြစ်သောအရာတစ်ခု ဖြစ်သည်။ သို့ရာတွင် အသက်ဝင်ရောက်မှုက မည်သည့်အရာဖြစ်သည်ကို နားလည်ပြီးဖြစ်သောသူများ၊ အသက်ဝင်ရောက်မှုနှင့်လည်းကောင်း၊ စိတ်သဘောထားများ ပြောင်းလဲမှုနှင့်လည်းကောင်း သက်ဆိုင်သော သမ္မာတရားအားလုံးနှင့် စတင်သိကျွမ်းပြီးသားဖြစ်သောသူများနှင့်ပတ်သက်လျှင် ၎င်းတို့အထဲ၌ ဝိညာဉ်ရေးရာနားလည်သဘောပေါက်မှု လုံးဝ ကင်းမဲ့သောသူ တစ်ဦးတလေရှိသလော။ (ရှိပါသည်။) ရှိပါသေးသည်။ ဝိညာဉ်ရေးရာ နားလည်သဘောပေါက်မှု လုံးဝ ကင်းမဲ့သူတစ်ဦးက သူ၏ စိတ်နှလုံး၌ သမ္မာတရားအား လိုက်စားလိုစိတ်ရှိလျှင်ပင် ယင်းကို မရရှိနိုင်ပေ။ ထို့ကြောင့် ဝိညာဉ်ရေးရာ နားလည်သဘောပေါက်မှု လုံးဝ ကင်းမဲ့သူတို့သည် သမ္မာတရားအား လိုက်စားသူများ လုံးဝမဖြစ်နိုင်ဟုလည်းကောင်း၊ ၎င်းတို့၏ သရုပ်သကန်များသည် သမ္မာတရားအားလိုက်စားသူတစ်ဦး၏ သရုပ်သကန်များဖြစ်မည်ဆိုသည်မှာ လုံးဝ မဖြစ်နိုင်ဟုလည်းကောင်း အသေအချာပင် ဆိုနိုင်သည်။

ဝိညာဉ်ရေးရာ နားလည်သဘောပေါက်မှုရှိသောသူများနှင့် ဝိညာဉ်ရေးရာ နားလည်သဘောပေါက်မှု မရှိသောသူများက မိမိတို့ကိုယ်ကို ပေါ်လွင်စေသည့် မတူညီသည့်ပုံစံများမှာ အဘယ်နည်း။ ဝိညာဉ်ရေးရာ နားလည်မှု မရှိသောသူများသည် အခြေခံအားဖြင့် ဘုရားသခင် မိတ်သဟာယဖွဲ့သည့် သမ္မာတရားများနှင့် ဘုရားနှုတ်ကပတ်တော်များ၏ အခြေအနေ၊ ဆက်စပ်အကြောင်းအရာ၊ ညွှန်ပြချက်များကိုပါ မသိနားမလည်ဘဲ ဉာဏ်မဲ့ကြလေ၏။ ပြီးလျှင် ၎င်းတို့သည် ယင်းတို့ဖြင့် မိမိတို့ကိုယ်ကို နှိုင်းယှဉ်မကြည့်နိုင်ပေ။ ဝိညာဉ်ရေးရာ နားလည်မှုရှိသူများသည် အတိအကျပင် ဆန့်ကျင်ဘက်ဖြစ်သည်။ ဥပမာအနေဖြင့် လူတို့၏ ပုန်ကန်မှုကိုလည်းကောင်း၊ ပုန်ကန်မှုအတွင်းတွင် စိတ်နှလုံးခိုင်မာမှု၊ တစ်ကိုယ်ကောင်းဆန်မှု၊ ခေါင်းမာသော မိုက်မဲမှုတို့အပြင် ဘုရားသခင်နှင့်ပတ်သက်ပြီး နားလည်မှုလွဲခြင်းများ၊ ဘုရားသခင်အပေါ် ခုခံခြင်း၊ ဆန့်ကျင်ခြင်းတို့ကိုလည်းကောင်း ငါ မိတ်သဟာယဖွဲ့လျှင်၊ ဤအကြောင်းအရာနှင့်သက်ဆိုင်သည့် အခြေအနေများ အကြောင်းကို ငါပြောသောအခါ ဥပမာတစ်ခုကို ငါပေးသည်ဖြစ်စေ၊ သမ္မာတရား၏ သွင်ပြင်လက္ခဏာတစ်ခုကို ပြောသည်ဖြစ်စေ၊ သင့်စိတ်နှလုံးတွင် တည်ရှိသော အခြေအနေတစ်ခုကို ထောက်ပြပြောဆိုသည်ဖြစ်စေ၊ သို့မဟုတ် သမ္မာတရားစည်းမျဉ်းများနှင့် သက်ဆိုင်သည့် အကြောင်းအရာများကို မိတ်သဟာယဖွဲ့သည်ဖြစ်စေ သင်က သင်ကြားသည့်အရာကို အမှန်တကယ် နားလည်လျှင် သင်သည် ဝိညာဉ်ရေးရာ နားလည်မှု ရှိသောသူတစ်ယောက်ဖြစ်သည်။ သင် ကြားသည့်အရာကို နားလည်ပြီး လက်တွေ့လုပ်ဆောင်နိုင်လျှင် သင်သည် သမ္မာတရားကို လက်တွေ့လုပ်ဆောင်သော သူတစ်ယောက်ဖြစ်သည်။ ဝိညာဉ်ရေးရာ နားလည်သဘောပေါက်မှု ရှိသောလူတို့က ဘုရားနှုတ်ကပတ်တော်ကို ကြားသောအခါ ၎င်းတို့သည် ရှင်းလင်းစွာ သဘောပေါက်နားလည်နိုင်စွမ်းရှိပြီး သမ္မာတရားကိုပင် နားလည်နိုင်သည်။ ဘုရားသခင်က မည်သည့်အရာကို ပြောသည်ဖြစ်စေ ၎င်းတို့က အမီလိုက်နိုင်သည်။ ပြီးလျှင် ၎င်းတို့၏ အခြေအနေနှင့် ဘုရားနှုတ်ကပတ်တော်ကြား နှိုင်းယှဉ်ချိန်ဆကြည့်နိုင်ပြီး လက်တွေ့လုပ်ဆောင်ရန် လမ်းကြောင်းတစ်ခုကို ရှာနိုင်သည်။ ဤသည်မှာ ဝိညာဉ်ရေးရာ နားလည်သဘောပေါက်မှုရှိခြင်း၏ သရုပ်သကန်ဖြစ်သည်။ ဝိညာဉ်ရေးရာ နားလည်သဘောပေါက်မှုရှိသောသူများက ဘုရားနှုတ်ကပတ်တော်ကို ဖတ်ရှုပြီးနောက်တွင် ၎င်းတို့၏ စိတ်နှလုံးသည် လင်းလက်တောက်ပပြီး ယင်းထံမှ တစ်စုံတစ်ခုကို ၎င်းတို့ ရရှိသည်။ ၎င်းတို့၏ ဝိညာဉ်သည် အထူးပင် လွတ်လပ်သည်။ ပြီးလျှင် ၎င်းတို့ လိုက်လျှောက်နိုင်သည့် လမ်းကြောင်းတစ်ခုရှိသည်ဟု ၎င်းတို့ ခံစားရသည်။ ထို့ကြောင့် တရားဒေသနာတစ်ပုဒ်ကို ၎င်းတို့ နားထောင်သည့်အချိန်တိုင်းတွင် ယင်းထံမှ တစ်စုံတစ်ခုကို ၎င်းတို့ ရရှိသည်။ ပြီးလျှင် ဘုရားနှုတ်ကပတ်တော်ကို ၎င်းတို့ ဖတ်တိုင်းတွင် အသိအမြင်ကြွယ်ဝလာသည်။ ဤသည်မှာ ဝိညာဉ်ရေးရာ နားလည်သဘောပေါက်မှုက သူ့ဘာသာ ပြသသည့် ပုံစံဖြစ်သည်။ ဘုရားသခင်က မည်သည့်အရာကို မိတ်သဟာယပြုသည်ဖြစ်စေ ဝိညာဉ်ရေးရာ နားလည်သဘောပေါက်မှုရှိသူများက ယင်းကိုကြားပြီးနောက်တွင် ပုံရိပ်များက ၎င်းတို့စိတ်တွင် ပေါ်လာလိမ့်မည်။ ပြီးလျှင် လူတို့၏ အခြေအနေများကို ဘုရားသခင် ဖော်ထုတ်သောအခါ ၎င်းတို့က နှိုင်းယှဉ်ချက်များ ချမှတ်နိုင်သည်။ သူသည် ဘုရားသခင်အပေါ် နားလည်မှုလွဲခြင်းအကြောင်း ပြောသောအခါ ၎င်းတို့က ၎င်းတို့၏ အခြေအနေအပေါ် အသုံးချပြီး “ငါ၏ ဤတောင်းဆိုချက်နှင့် ငါ့တွင်ရှိသော ဤစိတ်ကူးထင်မြင်မှုများသည် အမှန်တကယ်တွင် ဘုရားသခင်အပေါ် နားလည်မှုလွဲခြင်းများဖြစ်သည်” ဟု သဘောပေါက်သည်။ ၎င်းတို့က ဆက်စပ်ကြည့်ပြီးဖြစ်သည်။ ဘုရားသခင်သည် သူ့အပေါ် ခုခံမှုနှင့် ဆန့်ကျင်မှုအကြောင်းပြောသောအခါ ၎င်းတို့တွင် ဤတူညီသော စိတ်ခံစားချက်များ ရှိလျှင်၊ တူညီသော အခြေအနေများ၌ အသက်ရှင်လျှင်၊ စိတ်အတွင်း၌ ဤစိတ်သဘောထားများနှင့် အနှစ်သာရရှိလျှင် ၎င်းတို့သည် ယင်းတို့ကြားတွင် နှိုင်းယှဉ်ချက်များ ချမှတ်နိုင်သည်။ နှိုင်းယှဉ်ချက်များ ချမှတ်နိုင်ရန်အတွက် မည်သည့်အရာမျိုးကို ၎င်းတို့ အသုံးပြုနိုင်သနည်း။ အတွေးများ၊ စိတ်ကူးများ၊ သို့မဟုတ် ၎င်းတို့ ပြသသော လုပ်ရပ်များ၊ အပြုအမူများဖြစ်သည်။ ဤအရာများအားလုံးကို နှိုင်းယှဉ်ချက်များ ချမှတ်နိုင်ရန်အတွက် အသုံးပြုနိုင်သည်။ လူတို့က ဘုရားသခင် ပြောနေသည့်အရာကို နားလည်နိုင်သောအခါ၊ သူပြောသည့်အရာ အတိအကျကို နားလည်သည့်အခါ၊ ပြီးလျှင် ၎င်းတို့၏ မည်သည့်အပြုအမူ၊ ထုတ်ဖော်မှုများ၊ သရုပ်သကန်များ၊ အခြေအနေများနှင့် အနှစ်သာရများက ဘုရားသခင် ဖော်ထုတ်ခဲ့ပြီး တရားဒေသနာများတွင် ပြောထားသည့် အခြေအနေများနှင့် ကိုက်ညီခြင်းရှိကြောင်း သိသောအခါ ၎င်းတို့သည် ဝိညာဉ်ရေးရာ နားလည်သဘောပေါက်မှုကို ပေါ်လွင်စေခဲ့ပြီး ဖြစ်သည်။ သင်တို့တွင် ဝိညာဉ်ရေးရာ နားလည်သဘောပေါက်မှု ရှိမရှိကို ပြောနိုင်သလော။ (တစ်ခါတစ်ရံတွင် ကျွန်ုပ်၌ ရှိပြီး တစ်ခါတစ်ရံတွင် မရှိပါ။) ဤအရာကို ကုသနိုင်သည်။ သို့သော် သင့်တွင် လုံးဝ တစ်ခုမျှမရှိပါက ဒုက္ခရောက်မည့် သဘောဖြစ်သည်။ ဘုရားနှုတ်ကပတ်တော်က မည်သည့်အရာ အကြောင်းပြောနေသည်ကို အချိန်အများစု၌ သင်သိလျှင်လည်းကောင်း၊ သင့်ကိုယ်သင်ဖြင့် မည်သည့်နှိုင်းယှဉ်မှုမျှပင် မချမှတ်နိုင်သော်လည်း သင့်၌ ဤအခြေအနေမျိုးရှိသည်ကို သိလျှင်လည်းကောင်း၊ သို့မဟုတ် ယင်းတို့ကို အခြားလူများ၌ သတိပြုမိပြီး ဤသမ္မာတရား၏ သွင်ပြင်လက္ခဏာကိုဖြစ်စေ၊ မည်သို့ ဝင်ရောက်သင့်သည်ကိုဖြစ်စေ သိလျှင်လည်းကောင်း ဤသည်မှာ ဝိညာဉ်ရေးရာ နားလည်သဘောပေါက်မှုရှိသည်ဟု အကျုံးဝင်နေပြီ ဖြစ်သည်။ သို့ရာတွင် ဤသို့သောသူမျိုးသည် တရားဒေသနာတစ်ပုဒ်ကို ကြားသောအခါတိုင်းတွင် ဝိညာဉ်ရေးရာ နားလည်သဘောပေါက်မှုကို ပေါ်လွင်စေနိုင်သလော။ မပေါ်လွင်စေနိုင်ပါ။ တစ်ခါတစ်ရံတွင် ၎င်းတို့၌ ဝိညာဉ်ရေးရာ နားလည်သဘောပေါက်မှုရှိပြီး တစ်ခါတစ်ရံ၌ မရှိပေ။ အဘယ်ကြောင့်ဆိုသော် အသက်ဝင်ရောက်မှုက သမ္မာတရားရှုထောင့်များစွာနှင့် သက်ဆိုင်မှုရှိ၍ဖြစ်သည်။ သင်နားလည်ပြီး ဝင်ရောက်ပြီးဖြစ်သည့် သမ္မာတရားအချို့ ရှိပြီး သင်နားမလည်ဘဲ မဝင်ရောက်ရသေးသည့် အခြားသောအရာများ ရှိသည်။ သင်လုံးဝ မကြုံတွေ့ရသေးသည့်၊ ကြားပင် မကြားဖူးသေးသည့် သမ္မာတရားအချို့ရှိသည်။ ယခုတွင် သင်ကြားဖူးပြီး ဖြစ်သော်လည်း သင်သဘောပေါက်နားလည်နိုင်ခြင်းရှိမရှိကို ပြောဖို့ခက်သည်။ ပြီးလျှင် သင့်၌ ယင်းနှင့်ပတ်သက်ပြီး အယူအဆများ၊ သို့မဟုတ် နားလည်မှုလွဲခြင်းများပင် ရှိနိုင်သည်။ သို့ရာတွင် ဤသည်မှာ ပုံမှန်ဖြစ်သည်။ သင်နားလည်သော သမ္မာတရား သွင်ပြင်လက္ခဏာအချို့ ရှိလျှင် ယင်းတို့မှာ သင်ဝိညာဉ်ရေးရာ နားလည်သဘောပေါက်မှုရှိသော သွင်ပြင်လက္ခဏာများ ဖြစ်သည်။ သင်နားမလည်သည့် သမ္မာတရား၏ သွင်ပြင်လက္ခဏာအချို့ရှိလျှင် ယင်းတို့မှာ သင်ဝိညာဉ်ရေးရာ နားလည်သဘောပေါက်မှုမရှိသည့် သွင်ပြင်လက္ခဏာများ ဖြစ်သည်။ သင်လုံးဝ မကြားဖူးသည့်၊ သင့်အတွက် အလွန်ပင် အသစ်အဆန်း ဖြစ်နေသေးသည့်၊ သို့မဟုတ် သင့်၌ အယူအဆများပင် ရှိသည့် သမ္မာတရား သွင်ပြင်လက္ခဏာအချို့ရှိလျှင် ယင်းတို့မှာ သင့်၌ ပို၍ပင် ဝိညာဉ်ရေးရာ နားလည်သဘောပေါက်မှုကင်းမဲ့သည့် သွင်ပြင်လက္ခဏာများ ဖြစ်သည်။ သင်သည် ထိုသွင်ပြင်လက္ခဏာများ၌ ဝိညာဉ်ရေးရာ နားလည်သဘောပေါက်မှုအား မရယူမီတွင် သမ္မာတရားကို သင်နားလည်သည်အထိ အတွေ့အကြုံကာလတစ်ခုကို ဖြတ်သန်းရမည်။ ဥပမာအနေဖြင့် လူအချို့တွင် ဘုရားသခင်အပေါ် နားလည်မှုလွဲခြင်းများရှိသည်။ သို့သော် ၎င်းတို့က “ငါသည် ဘုရားသခင်ကို နားလည်မှုမလွဲခဲ့ပါ။ ဘုရားသခင်ကို ငါမည်သည့်အခါမျှ နားလည်မှုမလွဲခဲ့ပါ။ ဘုရားသခင်ကို ငါ အလွန်ပင် ချစ်ပါသည်။ ထို့ကြောင့် ငါသည် သူ့အပေါ် အဘယ်သို့ နားလည်မှုလွဲနိုင်မည်နည်း” ဟု တွေးဆဲ ဖြစ်သည်။ ဤသည်တို့မှာ ဝိညာဉ်ရေးရာ နားလည်သဘောပေါက်မှု ကင်းမဲ့သောသူတို့ ပြောသော စကားများဖြစ်သည်။ သင်က “လူတို့သည် ဘုရားသခင်အား မကြာခဏ နားလည်မှုလွဲသော်လည်း ယင်းကို ၎င်းတို့ မထိန်းချုပ်နိုင်ပါ။ နားလည်မှုလွဲခြင်းများက အချိန်မရွေး၊ နေရာမရွေး ထွက်ပေါ်လာသည်။ သို့ရာတွင် ယခုအချိန်၌မူ သိရသလောက်တွင် ဘုရားသခင်ကို ကျွန်ုပ် နားလည်မှုလွဲသော၊ သို့မဟုတ် သူနှင့် ကွဲလွဲဆန့်ကျင်သော မည်သည့်သွင်ပြင်လက္ခဏာများကိုမျှ သတိမမူမိပါ။ ကျွန်ုပ်သည် အမှုအရာများကို အသေးစိတ်ဆန်းစစ်ရန်၊ အတွေ့အကြုံများရှိရန် လိုအပ်ပြီး ကျွန်ုပ်အပေါ် ဤအရာများကို ထုတ်ဖော်ရန်အတွက် အခြေအနေများကို စီစဉ်ညွှန်ကြားပေးဖို့ ဘုရားသခင်ထံ ဆုတောင်းပြီး တောင်းလျှောက်ဖို့ လိုသည်” ဟု ပြောလျှင် ဤသည်မှာ အကောင်းဆုံးဖြစ်သည်။ ဤသည်မှာ သင့်စိတ်တွင် ထားရှိသင့်သည့် ဆန္ဒဖြစ်သည်။ သင်သည် တိုးတက်ရန်အတွက် ဆက်လက်၍ ကြိုးပမ်းနေရမည်။ တစ်စုံတစ်ယောက်က “ကျွန်ုပ်သည် ဘုရားသခင်အပေါ် မည်သည့်အခါမျှ နားလည်မှုမလွဲခဲ့ပါ။ ဤသည်မှာ အခြားလူများအကြောင်း ပြောဆိုနေခြင်း ဖြစ်သည်” ဟု ဆိုလျှင် ထိုသူက အလွန်အဓိပ္ပာယ်မရှိသည့် အရာတစ်ခုကို ပြောဆိုနိုင်သည့် အချက်က သူ့တွင် ဝိညာဉ်ရေးရာ နားလည်သဘောပေါက်မှု မရှိသည်ကို ပြသည်။ ဝိညာဉ်ရေးရာ နားလည်သဘောပေါက်မှု မရှိသည့်လူများက အဓိကအားဖြင့် မည်သည့်စိတ်သဘောထားများကို ထုတ်ဖော်ပြသနည်း။ မာနထောင်လွှားပြီး ခေါင်းမာသော မိုက်မဲမှုဖြစ်သည်။ ခေါင်းမာသော မိုက်မဲမှုဆိုသည်မှာ အဘယ်နည်း။ သင်က မိုက်မဲခြင်း၊ ခေါင်းမာခြင်းနှစ်မျိုးလုံး ရှိသည်ဟူသည့် သဘောဖြစ်သည်။ ခိုင်လုံသော ဝေါဟာရဖြင့်ဆိုလျှင် ယင်းက ယင်းဘာသာ မည်သို့ ပေါ်လွင်စေသနည်း။ (၎င်းတို့သည် အခြားသောလူတိုင်းက မြင်နိုင်သော ဖောက်ပြန်ပျက်စီးသည့် စိတ်သဘောထားများကို သတိမမူနိုင်ဘဲ ၎င်းတို့၌ ဤစိတ်သဘောထားများမရှိဟု ထင်မြင်ကြသည်။ ၎င်းတို့သည် အထူးပင် မိမိကိုယ်ကို မှန်ကန်သည်ဟု ယူမှတ်ခြင်းလည်းရှိပြီး ၎င်းတို့က မှန်သည့်ဘက်တွင် လုံးဝရှိသည်ဟု ထင်ကြသည်။) ၎င်းတို့က ဤဖောက်ပြန်ပျက်စီးခြင်း သွင်ပြင်လက္ခဏာ မရှိဟု ၎င်းတို့ ထင်ရုံသာမက ၎င်းတို့က ကောင်းစွာ ပြုမူလုပ်ဆောင်နေကြသည်ဟုလည်း ထင်ကြသည်။ ၎င်းတို့သည် စိတ်အတွင်းထဲတွင် ၎င်းတို့၏ မာနထောင်လွှားသော စိတ်သဘောထားက ထိန်းချုပ်သည်ကို ခံရပြီး ဤသို့သောအရာတစ်ခုကို ၎င်းတို့ မည်သည့်အခါမျှ လုပ်ဆောင်မည်မဟုတ်ဟု ထင်ကြသည်။ အခြားလူများက မည်သည့်အရာကို ပြောသည်ဖြစ်စေ ၎င်းတို့ကိုယ်တိုင်က သဘောမပေါက်သရွေ့၊ မမြင်သရွေ့၊ သို့မဟုတ် တစ်စုံတစ်ခုကို မတွေ့ကြုံသရွေ့ ဆင်ခြင်သုံးသပ်ပြီး နားလည်ရန်၊ သို့မဟုတ် လက်ခံရန် မလိုအပ်ဟု ၎င်းတို့ ထင်ကြသည်။ ဤသည်မှာ ခေါင်းမာသော မိုက်မဲမှုဖြစ်သည်။ ခေါင်းမာသော မိုက်မဲမှုကို ဖော်ပြရန် အခြားနည်းလမ်းမှာ အဘယ်နည်း။ ဤသည်မှာ သင်က အသိခေါက်ခက် အဝင်နက်သောအခါတွင် ဖြစ်သည်။ အခြားသော ဝေါဟာရတစ်ခုခုရှိသလော။ (တုံးအခြင်းဖြစ်သည်။) ဟုတ်သည်။ ခေါင်းမာသော မိုက်မဲမှုသည် တုံးအခြင်းနှင့် လွန်စွာ ဆက်စပ်နေသည်။ ၎င်းတို့သည် မိုက်မဲခြင်း၊ ခေါင်းမာခြင်း နှစ်မျိုးလုံးရှိသည်။ ဥပမာအနေဖြင့် အခြားလူများက “သင် ဂရုစိုက်သင့်သည်။ ရေအေးကို အစဉ်အမြဲသောက်ခြင်းက အစာချေမှုကို နှေးစေပြီး ဗိုက်နာစေနိုင်သည်” ဟု ဆိုသည်။ ၎င်းတို့က “ကျွန်ုပ်၏ ခန္ဓာကိုယ်သည် ကျန်းမာရေးအလွန်ကောင်းသည်။ ကျွန်ုပ်၌ မည်သည့်အရာမျှ ချွတ်ယွင်းနေခြင်းမရှိ။ သင်က အလဟဿစိတ်ပူနေခြင်း ဖြစ်သည်” ဟု ပြန်ပြောသည်။ ဤသည်မှာ ခေါင်းမာသော မိုက်မဲမှုမဟုတ်လော။ (ဟုတ်ပါသည်။) ၎င်းတို့သည် အလွန်ခေါင်းမာပြီး တစ်စုံတစ်ခုကို မတွေ့ကြုံရသေးသောကြောင့် မိုက်မဲသည့်အသွင်ရှိသည်။ သို့တိုင်အောင် ၎င်းတို့သည် အလွန်ပင် မိမိကိုယ်ကို မှန်ကန်သည်ဟု ယူမှတ်ကြသည်။ ၎င်းတို့သည် ခေါင်းမာပြီး မိုက်မဲသည်ဟု ငါအဘယ်ကြောင့်ဆိုသနည်း။ အဘယ်ကြောင့်ဆိုသော် ၎င်းတို့တွင် အတွေ့အကြုံ မရှိသည့်တိုင် အတွေ့အကြုံရှိသူတစ်ဦးက ပြောသည့်အရာကို ဆန့်ကျင်ရဲသောကြောင့် ဖြစ်သည်။ ၎င်းတို့သည် ဤစကားများ၏ တိကျမှန်ကန်မှုကို မှန်မမှန် စစ်ဆေးခြင်း မရှိပေ၊ သို့မဟုတ် ယင်းတို့ထံမှ သင်ခန်းစာမယူပေ။ ထိုအစား ၎င်းတို့သည် အလွန်မှန်သည်ဟု ထင်ပြီး အခြားလူများပြောသည့်အရာကို လက်မခံပေ။ ဤသည်မှာ ခေါင်းမာပြီး မိုက်မဲသည့်အပြင် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ခြင်းဖြစ်သည်။ ပေတရုသည် သူ၏အသက်ဝင်ရောက်မှုတွင် အခြားလူများ၏ ကျရှုံးမှုများမှ သင်ယူနိုင်ခဲ့သည်။ ဘုရားနှုတ်ကပတ်တော်များက မည်သည့်အရာကို ဆိုသနည်း။ (ဘုရားသခင်က ပေတရုကို “ကုန်လွန်ပြီးသည့် အချိန်ကာလများမှ ကောင်းမြတ်သည့်အရာများကို စိတ်တွင်စွဲမှတ်ရင်း၊ မကောင်းသည့်အရာများကို ငြင်းပယ်” ဟု ပြောသည်။ (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ လက်တွေ့အရှိတရားကို သိရှိပုံ)) ခေါင်းမာပြီး မိုက်မဲသောသူတို့သည် ၎င်းတို့မျက်လုံးရှေ့တည့်တည့်တွင် ဖြစ်ပျက်သောအရာများကိုပင် လက်မခံနိုင်ဘဲ ယင်းထံမှ မသင်ယူကြပေ။ လူတို့က ဤအရာကို တုံးအခြင်းအဖြစ် မြင်ကြသည်။ သို့သော် ယင်းသည် အမှန်တကယ်တွင် ၎င်းတို့၏ စိတ်သဘောထား၌ရှိသော ပြဿနာတစ်ခုဖြစ်သည်။ ယင်းသည် မာနထောင်လွှားသော စိတ်သဘောထားတစ်ခုကြောင့် ဖြစ်ခြင်း ဖြစ်သည်။

ဝိညာဉ်ရေးရာ နားလည်သဘောပေါက်မှု ရှိသူများက မိမိတို့ကိုယ်ကို မည်သို့ပေါ်လွင်စေသည်ဆိုသည်နှင့် ဝိညာဉ်ရေးရာ နားလည်သဘောပေါက်မှု မရှိသူများက မိမိတို့ကိုယ်ကို မည်သို့ပေါ်လွင်စေသည်ဆိုသည်နှင့်ပတ်သက်သော အကြောင်းအရာကို ပြန်ပြောကြစို့။ ယခုပင် ငါပြောခဲ့သည့် ဝိညာဉ်ရေးရာ နားလည်သဘောပေါက်မှုရှိသူများက မိမိတို့ကိုယ်ကို ပေါ်လွင်စေသည့် အဓိကနည်းလမ်းမှာ အဘယ်နည်း။ ငါ့ကို ပြောလော့။ (ဘုရားနှုတ်ကပတ်တော်များက မည်သည့်လူသားအခြေအနေများအား ဖော်ထုတ်နေသည်ကို ဝိညာဉ်ရေးရာ နားလည်သဘောပေါက်မှုရှိသူများက နားလည်နိုင်ပြီး ၎င်းတို့နေ့စဉ်အသက်တာတွင်ရှိသော ၎င်းတို့၏ ကိုယ်ပိုင်အတွေးများ၊ အယူအဆများနှင့် လုပ်ရပ်များဖြင့် နှိုင်းယှဉ်ကြည့်နိုင်သည်။ ဘုရားသခင်ပြောနေသည့်အရာကို ၎င်းတို့ နားလည်နိုင်သည်။) အဓိကအချက်ထဲမှ အများစုကို သင်ပြောဆိုသွားသည်။ ဝိညာဉ်ရေးရာ နားလည်သဘောပေါက်မှုရှိသူများက ဘုရားသခင်၏ ဖော်ထုတ်နိုင်သော နှုတ်ကပတ်တော်များကို ဖတ်သောအခါ ၎င်းတို့သည် မိမိတို့ကိုယ်ကိုဖြင့် နှိုင်းယှဉ်ချိန်ဆကြည့်နိုင်သည်။ ဘုရားနှုတ်ကပတ်တော်များက မည်သည့်သမ္မာတရားများအကြောင်း ပြောနေသည်ကိုလည်းကောင်း၊ လူတို့သည် မည်သည့်အရာအတွင်းသို့ ဝင်ရောက်သင့်သည်ကိုလည်းကောင်း၊ ဘုရားနှုတ်ကပတ်တော်များက မည်သည့်လူသားစိတ်သဘောထားများကို ဖော်ထုတ်နေသည်ကိုလည်းကောင်း၊ ဘုရားနှုတ်ကပတ်တော်များက မည်သည့်လူသားအခြေအနေများနှင့် သရုပ်သကန်များအား ဖော်ထုတ်နေသည်ကိုလည်းကောင်း သိနိုင်ကြသည်။ ၎င်းတို့သည် ဤအရာများအားလုံးဖြင့် မိမိတို့ကိုယ်ကို နှိုင်းယှဉ်ချိန်ဆကြည့်နိုင်ကြပြီး ယင်းတို့ကို သတိပြုမိကြသည်။ ဤသည်မှာ ဝိညာဉ်ရေးရာ နားလည်သဘောပေါက်မှုက ယင်းဘာသာ ပေါ်လွင်သည့် ပုံစံဖြစ်သည်။ အစောပိုင်းက ဝိညာဉ်ရေးရာ နားလည်သဘောပေါက်မှုရှိသူများသည် မိမိတို့ကိုယ်ကို မည်သို့ပေါ်လွင်စေသည်ကို ငါမိတ်သဟာယပြုနေသောအခါတွင် ငါတို့ မေးခွန်းတစ်ခု ထုတ်ခဲ့သည်။ ၎င်းတို့သည် အမှုအရာအားလုံး၌ ဝိညာဉ်ရေးရာ နားလည်သဘောပေါက်မှု ရှိမရှိဆိုသည့် မေးခွန်းဖြစ်သည်။ ၎င်းတို့ နားလည်သဘောပေါက်မှု ရှိကြသလော။ (မရှိပါ။ အချို့အမှုအရာများတွင် ၎င်းတို့သည် ဘုရားနှုတ်ကပတ်တော်ဖော်ပြသည့် အခြေအနေများဖြင့် မိမိတို့ကိုယ်ကို နှိုင်းယှဉ်ချိန်ဆနိုင်ကြသည်။ ထို့ကြောင့် ၎င်းတို့သည် ဝိညာဉ်ရေးရာ နားလည်သဘောပေါက်မှုကို ပြသည်။ ၎င်းတို့ မတွေ့ကြုံရသေးသည့် အမှုအရာများတွင်မူ ၎င်းတို့သည် မိမိတို့ကိုယ်ကို နှိုင်းယှဉ်ချိန်ဆမကြည့်နိုင်ကြပါ။ ထို့ကြောင့် ၎င်းတို့၌ ဝိညာဉ်ရေးရာ နားလည်သဘောပေါက်မှုမရှိပါ။) ၎င်းတို့သည် တစ်စုံတစ်ခုကို မတွေ့ကြုံရသေးသကဲ့သို့ မိမိတို့ကိုယ်ကို နှိုင်းယှဉ်ချိန်ဆမကြည့်နိုင်လျှင် ၎င်းတို့၌ ဝိညာဉ်ရေးရာ နားလည်သဘောပေါက်မှုမရှိပေ။ ဤသို့ဆိုလျှင် ၎င်းတို့ တွေ့ကြုံပြီးဖြစ်သည့်အရာများ ရှိသော်လည်း ယင်းတို့တွင်ပါဝင်သော သမ္မာတရားများကို နားမလည်သောကြောင့် ၎င်းတို့က ယင်းတို့ကို လက်မခံလျှင်၊ သို့မဟုတ် ယင်းတို့အား သမ္မာတရားအဖြစ် အသိအမှတ်မပြုလျှင် ဤသည်မှာ ဝိညာဉ်ရေးရာ နားလည်သဘောပေါက်မှုရှိခြင်းအဖြစ် အကျုံးဝင်သလော။ (အကျုံးမဝင်ပါ။) ဤသည်မှာလည်း ဝိညာဉ်ရေးရာ နားလည်သဘောပေါက်မှုရှိခြင်း မဟုတ်။ အကယ်၍များ ၎င်းတို့ကြားသည့်အရာများသည် သမ္မာတရားဖြစ်သည်ကို ၎င်းတို့ နားမလည်လျှင် ဤသည်မှာ ဝိညာဉ်ရေးရာ နားလည်သဘောပေါက်မှုရှိခြင်းအဖြစ် အကျုံးဝင်သလော။ (အကျုံးမဝင်ပါ။) သင်တို့ထဲမှ တစ်ဦးတလေက ဤပုံစံများဖြင့် မိမိတို့ကိုယ်ကို ပေါ်လွင်စေသလော။ ဥပမာအနေဖြင့် ကျိုးနွံနာခံခြင်းနှင့်သက်ဆိုင်သည့် သမ္မာတရားများနှင့် ပတ်သက်ပြီး လူအချို့က “ကျွန်ုပ်တို့သည် ဤကိစ္စတွင် ကျိုးနွံနာခံရမည်။ လူတို့သည် ကြွားဝါပြောစရာ တစ်ခုမျှ မရှိ။ ကျိုးနွံနာခံရန်မှာ သူတို့၏ တာဝန်နှင့် ဝတ္တရားဖြစ်သည်” ဟု ဆိုကြသည်။ ဤအရာကို ကြားပြီးနောက်တွင် သင်က “ဤသည်မှာ မည်သည့်သမ္မာတရားမျိုးနည်း။ ဤအမှုကိစ္စတွင်လည်း ကျိုးနွံနာခံရမည်လော။ ကျွန်ုပ်မြင်ရသလောက်မှာ ဤနေရာတွင် ကျိုးနွံနာခံဖို့မလိုပါ” ဟု သင့်ဘာသာ တွေးသည်။ သင်သည် ဤအမှုကိစ္စတွင် ဝိညာဉ်ရေးရာ နားလည်သဘောပေါက်မှု မကင်းမဲ့သလော။ (ကင်းမဲ့ပါသည်။) အမှန်တကယ်တွင် ဤသည်မှာ သင့်အတွေ့အကြုံများက မည်မျှလေးနက်သည်၊ သို့မဟုတ် ပေါ့တန်သည်ဆိုသည်နှင့် လုံးဝ မသက်ဆိုင်ပေ။ ယင်းသည် သင့်၌ ဝိညာဉ်ရေးရာ နားလည်သဘောပေါက်မှု ရှိမရှိနှင့်သာ သက်ဆိုင်သည်။ ငါဥပမာတစ်ခုပေးမည်။ ယောဘသည် စမ်းသပ်ခံရသောအခါ ဘာပြောခဲ့သနည်း။ (“ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ၁:၂၁)) လူတို့သည် ဤအရာအား သူပြောသည်ကို ကြားပြီးနောက်တွင် ယင်းတွင်ရှိသော သမ္မာတရားကို ၎င်းတို့ နားလည်နိုင်သလော။ (နားမလည်နိုင်ပါ။) ဤသို့ဆိုလျှင် လူတို့က ဤအမှုကိစ္စနှင့်ပတ်သက်ပြီး ဝိညာဉ်ရေးရာ နားလည်သဘောပေါက်မှု ရှိသလော။ (မရှိပါ။) ၎င်းတို့၌ နားလည်သဘောပေါက်မှု မရှိပေ။ ဘုရားသခင်က ပေးခြင်း၊ ပြန်နုတ်သိမ်းခြင်းဖြစ်သည့် အမှုအရာနှစ်ခုကို လူတိုင်း တွေ့ကြုံနိုင်စွမ်း ရှိသည်မဟုတ်လော။ (ဟုတ်ပါသည်။) သင်သည် ယင်းတို့ကို တွေ့ကြုံပြီးဖြစ်သည်။ သို့သော် ယင်းတွင်ရှိသော သမ္မာတရားကို သင်နားမလည်ပေ။ ထို့ကြောင့် ဤအမှုကိစ္စများနှင့်ပတ်သက်ပြီး သင့်၌ ဝိညာဉ်ရေးရာ နားလည်သဘောပေါက်မှု ရှိသလော။ (မရှိပါ။) သင့်၌ နားလည်သဘောပေါက်မှု မရှိပေ။ ယောဘပြောခဲ့သည့် စကားများတွင် မည်သည့်သမ္မာတရားပါဝင်သနည်း။ (ဘုရားသခင်သည် အချုပ်အခြာအာဏာရှင် ဖြစ်ပြီး အရာခပ်သိမ်းကို အုပ်စိုးသည်ဆိုသည့်အရာ ဖြစ်သည်။) ဤသည်မှာ ဘုရားသခင်သည် အမှုကိစ္စများ၊ အကြောင်းအရာများအားလုံးကို အချုပ်အခြာအာဏာပိုင်သကဲ့သို့ ပေးရန်၊ သို့မဟုတ် နုတ်သိမ်းရန်ဆုံးဖြတ်ချက်သည် သူ့၌ တည်ရှိသည်ဟူ၍ ဖြစ်သည်။ ဤသို့ဆိုလျှင် လူတို့သည် မည်သည့်အရာကို လက်တွေ့လုပ်ဆောင်သင့်သနည်း။ (ကျိုးနွံနာခံခြင်း ဖြစ်ပါသည်။) ယင်းမှာ မှန်ကန်သည်။ ၎င်းတို့သည် ဘုရားသခင်၏ အချုပ်အခြာအာဏာကို ကျိုးနွံနာခံသင့်သည်။ လက်ခံသင့်သည်။ ချီးမွမ်းသင့်သည်။ လူတို့သည် ဤစကားများနှင့် ဤစကားများအတွင်းတွင်ရှိသော သမ္မာတရားကို နားလည်သောအခါ ၎င်းတို့၌ ဤအမှုကိစ္စနှင့်ပတ်သက်ပြီး ဝိညာဉ်ရေးရာ နားလည်သဘောပေါက်မှုရှိသည်။ လူတို့သည် ဤစကားများအတွင်းတွင်ပါဝင်သော သမ္မာတရားကို နားမလည်လျှင် ၎င်းတို့သည် ဤအမှုကိစ္စနှင့်ပတ်သက်၍ ဝိညာဉ်ရေးရာနားလည်မှုမရှိပေ။ ဤအချိန်တွင် သင်တို့သည် ယောဘ၏ စကားများနှင့်ပတ်သက်ပြီး ဝိညာဉ်ရေးရာ နားလည်သဘောပေါက်မှု ရှိကြသလော။ (မရှိပါ။) သင်နားလည်သည့်အရာက အယူဝါဒဖြစ်လျှင် သင်က “ယောဘသည် ကောင်းသောအတွေ့အကြုံရှိခဲ့သည်။ ယောဘသည် ဖြောင့်မတ်သောသူ ဖြစ်သည်ဟု ဘုရားသခင်က ပြောခဲ့သည်။ ထို့ကြောင့် သူလုပ်ဆောင်သမျှတိုင်းက အသေအချာပင် သမ္မာတရားနှင့်ညီပြီး ဘုရားသခင်၏ ရည်ရွယ်ချက်များကို ဖြည့်ဆည်းနိုင်ရမည်” ဟု ဆိုသည်။ အယူဝါဒကို သင်နားလည်သည်။ ထို့ကြောင့် ဤအယူဝါဒသည် မည်သည့်အချိန်၌ သင်၏ သမ္မာတရားစစ်မှန်မှုဖြစ်မည်နည်း။ (အရာဝတ္ထုများကို ကျွန်ုပ်ထံမှ နုတ်ယူသည့် အခြေအနေများကို ဘုရားသခင်က အမှန်တကယ် စီစဉ်ညွှန်ကြားသောအခါတွင် ကျွန်ုပ်သည် ဘုရားသခင်ကို ကျေးဇူးတင်ပြီး ချီးမွမ်းနိုင်ကာ ဘုရားသခင်ကို ကျိုးနွံနာခံနိုင်ပြီး စောဒကမတက်ဘဲ နေနိုင်သဖြင့် ဤသမ္မာတရားရှုထောင့်ကို လက်တွေ့လုပ်ဆောင်နိုင်လေသည်။) သင်သည် ယင်းကို လက်တွေ့လုပ်ဆောင်နိုင်သည်။ သို့သော် သင့်လက်တွေ့လုပ်ဆောင်မှုသည် စည်းမျဉ်းစည်းကမ်းများကို ပုံသေစောင့်ထိန်းခြင်းနှင့် အခြားလူများအား အတုခိုးခြင်းဖြစ်သလော၊ သို့မဟုတ် သင့်စိတ်နှလုံးအတွင်းထဲ၌ ဘုရားသခင်၏ အချုပ်အခြာအာဏာကို အမှန်တကယ် နားလည်ခြင်း ဖြစ်သလော။ ဤတွင် ကွာခြားချက်တစ်ခု ရှိသည်မဟုတ်လော။ မည်သည့်တစ်ခုက သမ္မာတရားစစ်မှန်မှုအတွင်းသို့ ဝင်ရောက်နေသနည်း။ ယခုတွင် ယောဘက ပြသခဲ့သော စံနမူနာကို မြင်ပြီးနောက် ယောဘပြောဆိုခဲ့သော အရာများကိုပြောဆိုနိုင်သောသူ များစွာရှိကြသည်။ သို့သော် ဤအရာများကို ၎င်းတို့ ပြောဆိုသောအခါ ၎င်းတို့သည် ယောဘကို အတုခိုးနေခြင်းသက်သက်လော၊ သို့မဟုတ် ၎င်းတို့၏ စကားများက ဆယ်စုနှစ်အနည်းငယ် တွေ့ကြုံပြီးနောက်တွင် ဘုရားသခင်သည် လူသားမျိုးနွယ်အပေါ် အချုပ်အခြာအာဏာ ရှိသည်ဆိုသည့် သမ္မာတရားနှင့် အမှန်တရားကို သဘောပေါက်ပြီးနောက် ပြောဆိုသည့် ယောဘ၏ စကားများကဲ့သို့ ဖြစ်သလော။ ဤအရာများအထဲမှ မည်သည့်အရာက သမ္မာတရားလက်တွေ့ကျမှုဖြစ်သနည်း။ (အတွေ့အကြုံမှလာသည့်အရာက စစ်မှန်မှုဖြစ်သည်။) အတွေ့အကြုံမှတစ်ဆင့် သင်ခံစားပြီး နားလည်သည့်အရာများကသာ သမ္မာတရားစစ်မှန်မှု ဖြစ်သည်။ အခြားလူများပြောသည့်အရာများအား အတုခိုးခြင်းသည် စစ်မှန်မှုမဟုတ်။ ယောဘပြောဆိုခဲ့သည့်စကားများတွင် စစ်မှန်မှု သွင်ပြင်လက္ခဏာတစ်ခုရှိသည်။ သို့သော် သူ၏စကားများကို အတုခိုးသော လူများက ထိုစကားများကိုပင် ပြောဆိုသည့်အခါ၌ ထိုစကားများသည် ဝိညာဉ်ရေးရှိသောလူများအဖြစ် မိမိတို့ကိုယ်ကို ဟန်ဆောင်ပြီး အယောင်ဆောင်ရန် ၎င်းတို့ အသုံးပြုသည့် ဆောင်ပုဒ်တစ်ခု ဖြစ်လာသည်။ ဤလူတို့သည် ဘာသာရေးလူလိမ်များဖြစ်သည်။ အသင်းတော်တွင် ခေါင်းဆောင်များဖြစ်လာရန် ရွေးချယ်ခံရသောလူအချို့နှင့် တာဝန်နှင့် အဆင့်အတန်းရှိသောလူအချို့က ယောဘပြောဆိုခဲ့သည့် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” ဟူသည့် ထိုစကားများနှင့်ပတ်သက်ပြီး ညီအစ်ကိုမောင်နှမများနှင့် မကြာခဏ မိတ်သဟာယဖွဲ့ကြသည်။ နားထောင်နေသောလူများက မည်သို့ခံစားရသနည်း။ ၎င်းတို့ ခံစားရသည်မှာ “ဤစကားများသည် ဘုရားသခင်ထံမှ ဖြစ်သည်။ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် ဘုရားသခင်၏ လမ်းပြမှုမှတစ်ဆင့် ယူဆောင်လာခြင်းဖြစ်သည်။ ဤစကားများသည် အလွန့်အလွန် လက်တွေ့ကျသည်” ဟူ၍ ဖြစ်သည်။ တစ်နှစ်မကြာသည့် အချိန်ပြီးနောက်တွင် ထိုခေါင်းဆောင်များသည် တကယ့်အလုပ်ကို မလုပ်နိုင်သည့်အတွက်၊ ဘုရားသခင်ရွေးချယ်ထားသောသူများ၏ အသက်ဝင်ရောက်မှုကို နှောင့်နှေးစေသည့်အတွက်၊ အသင်းတော်အလုပ်၏ တိုးတက်မှုကို နှောင့်နှေးစေသည့်အတွက် တာဝန်ပြောင်းခံရပြီး ထို့နောက်တွင် ၎င်းတို့သည် အပျက်သဘောဆောင်ကာ စောဒကတက်လာကြသည်။ ဤသို့သောလူတို့သည် ယောဘကဲ့သို့ တစ်ပုံစံတည်းသောစကားမျိုးကို ပြောဆိုခဲ့သော်လည်း ယောဘတွေ့ကြုံခဲ့သောအရာများကို မတွေ့ကြုံခဲ့ရပေ။ ပြီးလျှင် ဤစကားများအပေါ် အလေးအနက်နားလည်မှု၊ အတွေ့အကြုံ၊ သို့မဟုတ် သဘောပေါက်နားလည်မှုမရှိပေ။ ထို့ကြောင့် ၎င်းတို့စကားပြောသောအခါ ၎င်းတို့သည် အတုခိုးနေခြင်းလော၊ သို့မဟုတ် ရိုးသားစစ်မှန်မှုဖြင့် စကားပြောနေခြင်းလော။ (အတုခိုးနေခြင်း ဖြစ်သည်။) ၎င်းတို့ စိတ်အတွင်းထဲတွင် တွေးသည့်အရာနှင့်ပတ်သက်လာသောအခါ ၎င်းတို့ စကားပြောသောအခါတွင် ၎င်းတို့၏ စကားများ၌ ၎င်းတို့၏ တစ်ကိုယ်ရေ ခံစားချက်များပါဝင်ပြီး ရိုးသားစစ်မှန်ကြသည်။ ၎င်းတို့တွင် ဆန္ဒတစ်ခုရှိသည်။ ယင်းမှာ ဘုရားသခင်က ၎င်းတို့အား အရာဝတ္ထုများပေးသောအခါ ၎င်းတို့အနေဖြင့် ဘုရားသခင်က ၎င်းတို့ကို ပေးအပ်သော ကောင်းချီးများနှင့် ဆုကျေးဇူးများအတွက် ဘုရားသခင်ကို အစဉ် ချီးမွမ်းနိုင်ပြီး ကျေးဇူးတင်နိုင်ရန်၊ ဘုရားသခင်က ၎င်းတို့ထံမှ အရာဝတ္ထုများကို နုတ်ယူသောအခါ၌ ၎င်းတို့အနေဖြင့် လုံးဝ စောဒကတက်မည်မဟုတ်ဘဲ ယောဘကဲ့သို့ ဘုရားသခင်ကို ချီးမွမ်းနိုင်မည်ဖြစ်ရန်၊ ဘုရားသခင်၏ လမ်းပြမှုနှင့် အချုပ်အခြာအာဏာအတွက် ဘုရားသခင်ကို ကျေးဇူးတင်ရန်တို့ ဖြစ်သည်။ သို့ရာတွင် ဤသည်မှာ ဆန္ဒတစ်ခုသာဖြစ်သည်။ ၎င်းတို့ တွေ့ကြုံပြီးသည့်အရာတစ်ခု မဟုတ်သေးပေ။ ၎င်းတို့၏ နေရာနှင့် ရာထူးတို့မရှိတော့သောအခါ ၎င်းတို့သည် သာမန်ယုံကြည်သူသာ ဖြစ်သည်။ ၎င်းတို့သည် ပြောသည့်အတိုင်း လုပ်ဆောင်သလော။ (မလုပ်ဆောင်ပါ။) ၎င်းတို့သည် ပြောသည့်အတိုင်း လုံးဝ မလုပ်ဆောင်ဟု ငါမဆိုနိုင်ပေ။ ယင်းမှာ ၎င်းတို့သည် မည်သည့်လူစားမျိုး ဖြစ်သည်ဆိုသည့်အပေါ်တွင် မူတည်သည်။ သမ္မာတရားအား လိုက်စားသူတို့သည် ၎င်းတို့၏ ကိုယ်ပိုင်အပြုအမူကို အကဲဖြတ်ရန်အတွက် ဤစကားများကို အသုံးပြုသည်။ ၎င်းတို့၏ အတွေ့အကြုံအတွက် လမ်းပြအနေဖြင့် အသုံးပြုသည်။ ပြီးလျှင် မိမိတို့ကိုယ်တိုင်ဖြင့် နှိုင်းယှဉ်ချိန်ဆချက်များ ချမှတ်နိုင်ပြီး ယင်းတို့တွင် လက်တွေ့လုပ်ဆောင်ရန် လမ်းကြောင်းတစ်ခု ရှာတွေ့နိုင်သည်။ ၎င်းတို့သည် အလွန် စိတ်မချမ်းမသာဖြစ်ခြင်း၊ သို့မဟုတ် အပျက်သဘောဆောင်ခြင်းမရှိပေ။ ပြီးလျှင် ၎င်းတို့တာဝန်ကို ပုံမှန် ထမ်းဆောင်နိုင်သည်။ နှိုင်းယှဉ်ကြည့်လျှင် သမ္မာတရားအား မလိုက်စားသူတို့နှင့် သမ္မာတရားလိုက်စားမည့်အစား ဆောင်ပုဒ်များအား ရွတ်ဆိုသောသူတို့သည် ဒုက္ခရောက်ရသည်။ ၎င်းတို့သည် မိမိတို့ကိုယ်ကို အခြားနည်းဖြင့် ပြသကြသည်။ ဤလူစားမျိုးက မိမိတို့ကိုယ်ကို ထုတ်ဖော်ပြသည့် သင်တို့မြင်တွေ့ဖူးသော အသိသာဆုံးနည်းများမှာ အဘယ်နည်း။ (တာဝန်ပြောင်းခံရပြီးနောက်တွင် ခေါင်းဆောင်အချို့သည် မိမိတို့ကိုယ်ကို သိဖို့ မကြိုးစားသကဲ့သို့ ကျိုးနွံနာခံခြင်း မရှိကြပါ။ ၎င်းတို့ တာဝန်ပြောင်းခံရခြင်းသည် မျှတမှုမရှိဟု ထင်ကြပြီး အပျက်သဘောဆောင်ကာ စောဒကတက်ကြသည်။ ရွေးကောက်ပွဲရှိသည့် နောက်တစ်ချိန်တွင် ၎င်းတို့က အာဏာကို ပြန်လည်ရယူရန် ရုန်းကန်ကြသည်။ အဆုံး၌ အန္တိခရစ်ဖြစ်ကာ နှင်ထုတ်ခြင်းခံရသည်။) ဤသည်မှာ အဆိုးရွားဆုံးအမှုဖြစ်သည်။ အခြားမည်သည့် သရုပ်သကန်များရှိသနည်း။ (လူအချို့သည် တာဝန်ပြောင်းခံရပြီးနောက်တွင် လောကီအလုပ်ကိုသာလုပ်ကြပြီး တာဝန်တစ်ခုကို မထမ်းဆောင်ကြပါ။) ဤသည်မှာ မည်သည့်လူစားမျိုးနည်း။ ၎င်းတို့သည် ယခင်က အဘယ်ကြောင့် ကြွားဝါပြောဆိုပြီး ဆောင်ပုဒ်များကို ရွတ်ဆိုသနည်း။ ၎င်းတို့သည် အခြားလူများကြားရန်အတွက် အကြောင်းအရာများကို ရွတ်ဆိုကြပြီး မိမိတို့ကိုယ်ကို အမွှမ်းတင်ရန်၊ လူတို့အား သိမ်းသွင်းစည်းရုံးရန်၊ လူတို့အား ၎င်းတို့ကို ကြည်ညိုအောင်လုပ်ရန်အတွက် ဤဆောင်ပုဒ်များ၊ အယူဝါဒများနှင့် နားဝင်ချိုသာသော စကားများကို အသုံးပြုကြသည်။ ဤသည်မှာ ၎င်းတို့၏ ပန်းတိုင်ဖြစ်သည်။ အခြားမည်သည့် သရုပ်သကန်များရှိသနည်း။ (၎င်းတို့ တာဝန်ပြောင်းမခံရမီတွင် အချို့သော ခေါင်းဆောင်များနှင့် အမှုဆောင်များသည် အပြင်ပန်းတွင် ကြိုးစား၍ လိုက်စားသည့်ပုံစံရှိပြီး “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏” ဟု ဆိုကြသည်။ သို့သော် ၎င်းတို့ တာဝန်ပြောင်းခံရပြီးနောက်တွင် ၎င်းတို့သည် အပျက်သဘောဆောင်ကာ နာလံမထူနိုင်ကြပါ။ ပြီးလျှင် ဘုရားအိမ်တော်က ၎င်းတို့အပေါ် အကြွေးတင်နေသည့်အလား ယခင်က ၎င်းတို့ မိမိကိုယ်ကို အသုံးခံပြီး ပေးဆပ်ခဲ့သည်တို့အားလုံးမှာ အချည်းနှီးဖြစ်သည်ဟု ထင်မြင်လျက် လူတို့ကိုပင် ဒေါသတကြီးရမ်းကာ စိတ်ဆိုးကြသည်။) ဤအရာများကိုပြောဆိုပြီး ဤသို့ လုပ်ဆောင်သောသူတို့သည် ဆိုးရွားသော ပြဿနာရှိသည်။ ပထမဦးစွာ အကြင်သူသည် ဤအရာများကို ပြောဆိုသည့် ၎င်းတို့၏ သဘာဝကို ပိုင်းခြားသိမြင်ရမည်။ သမ္မာတရားကို ၎င်းတို့ မလိုက်စားကြပေ။ ယောဘ၏ စကားများကို ၎င်းတို့ အတုခိုးသည်။ ၎င်းတို့ခေါင်းတွင် ဝတ်ဆင်ရန်အတွက် လှပသော သရဖူကို လုပ်ကြံဖန်တီးသည်။ ပြီးလျှင် ကြွားဝါပြီး လူတို့ကို အထင်အမြင်မှားစေရန်အတွက် မိမိတို့ကိုယ်ကို ဝိညာဉ်ရေးရာပြည့်ဝသောလူများအဖြစ် ဟန်ဆောင်ကြသည်။ ဤသည်မှာ သမ္မာတရားကို ဆော့ကစားသည့်၊ ဘုရားကို ပြစ်မှားစော်ကားသည့် သရုပ်သကန် မဟုတ်လော။ ငါ့ကို ပြောလော့။ မိမိတို့၏ ကျော်ကြားမှု၊ အကျိုးအမြတ်၊ အဆင့်အတန်း ဆုံးရှုံးသောအခါ မည်သည့်လူစားမျိုးက အထူးတလည် ကြီးမားသော တုံ့ပြန်မှုရှိသနည်း၊ အလွန်အမင်း ဆုတ်ယုတ်ကာ အပျက်သဘောဆောင်ခြင်းအဖြစ်သို့ ရောက်သနည်း၊ မိမိတို့တာဝန်အား ထမ်းဆောင်ခြင်းကို ရပ်တန့်သနည်း၊ မျှော်လင့်ချက်မရှိသူအဖြစ် မိမိတို့ကိုယ်ကို သတ်မှတ်ခြင်းအားဖြင့် ဆိုးသောအခြေအနေကို ပို၍ဆိုးအောင် လုပ်ဆောင်ကာ ယုံကြည်ခြင်းကိုပင် ရပ်တန့်သနည်း။ (ညံ့ဖျင်းသော လူ့သဘာဝရှိသူများနှင့် ဆိုးယုတ်သောလူများဖြစ်ပါသည်။) မှန်သည်။ ညံ့ဖျင်းသောလူ့သဘာဝရှိသူများနှင့် ဆိုးယုတ်သောလူများသည် အသေအချာပင် သမ္မာတရားအား လိုက်စားသူမဟုတ်ကြပေ။ သို့သော် လူ့သဘာဝကောင်းရှိသောသူတို့က သမ္မာတရားအား မလိုက်စားလျှင် ၎င်းတို့ကလည်း မိမိတို့ကိုယ်ကို ဤသို့ ပြသမည်လော။ အသေအချာပင် ပြသမည်ဖြစ်သည်။ ဆိုးယုတ်သောလူများက ဤသို့ မိမိတို့ကိုယ်ကို ပေါ်လွင်စေခြင်းအပြင် လူတို့လိုက်စားသည့်အရာနှင့် ၎င်းတို့လျှောက်သည့်လမ်းကြောင်းဖြင့် တိုက်ရိုက်ဆက်စပ်နေသည့် အခြားအခြေအနေတစ်ခုရှိသည်။ အပြင်ပန်းတွင် သမ္မာတရားကို မချစ်သောသူတို့က လူ့သဘာဝအချို့ရှိသည့်ပုံစံရှိလျှင်ပင် ယင်းထံမှ မည်သည့်ကောင်းကျိုးမျှ ထွက်ပေါ်လိမ့်မည်မဟုတ်။ ပြီးလျှင် ၎င်းတို့အားလုံး၌ ဆိုးယုတ်သော အနှစ်သာရများရှိသည်။ သမ္မာတရားအား ချိုးဖောက်နိုင်စွမ်း၊ ဘုရားသခင်ကို အတိုက်အခံလုပ်နိုင်စွမ်းရှိသည်။ ပြီးလျှင် ၎င်းတို့၌ အဆင့်အတန်းရှိလျှင် မကောင်းမှုကို လုပ်ဆောင်နိုင်စွမ်းရှိသည်။ အခြားသော အဆိုးရွားဆုံးသော ပြဿနာတစ်ခုရှိသည်။ ယင်းမှာ ဤသို့သောလူတို့သည် အဆင့်အတန်းအား လိုက်စားခြင်းတွင် အထူးပင် စိတ်အားတက်ကြွသည်။ ၎င်းတို့အား အဆင့်အတန်းရှိခွင့်မပေးလျှင်၊ သို့မဟုတ် ခေါင်းဆောင်ဖြစ်ခွင့်မပေးလျှင် ၎င်းတို့၏ အသက်ကို နုတ်ယူခြင်းခံရသကဲ့သို့ ဖြစ်သည်။ ၎င်းတို့ လက်ခံနိုင်သလော။ ၎င်းတို့သည် အဆင့်အတန်းရှိသောအခါတွင် မည်မျှ ဒုက္ခခံရပါစေ၊ မမှန်မကန် ဆက်ဆံမှုကို မည်မျှတောင့်ခံရပါစေ ၎င်းတို့က လိုလားလျက်ရှိသည်။ သို့ရာတွင် ၎င်းတို့က လိုလားရုံဖြင့် သို့မဟုတ် ဒုက္ခခံပြီး အဖိုးအခပေးဆပ်ရုံဖြင့် သမ္မာတရားအား လိုက်စားသူများဖြစ်သည်ဟု မဆိုနိုင်ပေ။ ဤသည်မှာ မှားယွင်းလိမ့်မည်။ ၎င်းတို့ လိုက်စားသည့်အရာမှာ ကျော်ကြားမှု၊ အကျိုးအမြတ်နှင့် အဆင့်အတန်းဖြစ်သည်။ ၎င်းတို့ လိုက်စားသည့်အရာမှာ အဆင့်အတန်း၏ အကျိုးအမြတ်များဖြစ်သည်။ ဤသည်မှာ ပေါလုနှင့် မည်သည့်ပုံစံဖြင့် တူသနည်း။ (သူသည် သရဖူကို လိုက်စားခဲ့သည်။) မှန်သည်။ သရဖူကို သူလိုက်စားခဲ့ပြီး ယင်းမှာ ဓမ္မသရဖူဖြစ်သည်။ ဤသည်မှာ ပေါလုကဲ့သို့သောလူများ လိုက်စားသည့်အရာဖြစ်သည်။ ၎င်းတို့သည် သရဖူအားလိုက်စားခြင်းကို သင့်လျော်သောလိုက်စားမှုအဖြစ်၊ သမ္မာတရားအား လိုက်စားမှုအဖြစ် မှတ်ယူကြသည်။ ဤအရာပြီးနောက်တွင် သင်တို့သည် ဤသို့သောလူအမျိုးအစားတို့နှင့်ပတ်သက်ပြီး ပိုင်းခြားသိမြင်မှုတစ်ခုခု ရှိမည်လော။ (ရှိပါမည်။) လူတစ်ဦးသည် တာဝန်ပြောင်းခံရပြီး သူ၏ အဆင့်အတန်းဆုံးရှုံးပြီးနောက်တွင် လူတို့အပေါ် ဒေါသတကြီးရမ်းကာ စိတ်ဆိုးသည်၊ သူမြင်တွေ့သည့် ညီအစ်ကိုမောင်နှမများကို အရေးမစိုက်၊ သို့မဟုတ် စကားမပြော၊ ဧဝံဂေလိ ဖြန့်ဝေရန် ခိုင်းစေသောအခါ ထိုသူက “ကျွန်ုပ်သည် ဧဝံဂေလိ ဖြန့်ဝေမည်မဟုတ်။ သင့်အတွက် အစေခံမည်မဟုတ်။ ကျွန်ုပ်ကို လိုအပ်သောအခါ သင် ကျွန်ုပ်ကို သတိရသည်။ သို့သော် မလိုအပ်သောအခါတွင် ကျွန်ုပ်အား ဘေးသို့ ကန်ထုတ်ကာ တာဝန်ပြောင်းပစ်လိုက်သည်။ ကျွန်ုပ်သည် ထိုမျှ နုံအခြင်းမရှိ” ဟု ပြောသည် ဆိုပါစို့။ ဤစကားများသည် မည်သည့်စကားမျိုး ဖြစ်သနည်း။ ၎င်းတို့သည် ပိုင်းခြားသိမြင်ရန် လွယ်ကူသလော။ ၎င်းတို့သည် အဘယ်သို့များ ယုံကြည်သူဖြစ်ရသနည်း။ ၎င်းတို့သည် မည်သည့် စစ်မှန်သော ယုံကြည်သူအမျိုးအစားမျှ မဟုတ်၊ သို့မဟုတ် မည်သည့်လူကောင်းမျိုးမျှ မဟုတ်။ တာဝန်ပြောင်းခံရပြီးနောက်တွင် မည်သည့်လူအမျိုးအစားက အကြီးမားဆုံး တုံ့ပြန်မှုရှိသနည်း။ (ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားသောသူတို့ ဖြစ်သည်။) ဤလူအမျိုးအစားသည် ညံ့ဖျင်းသော လူ့သဘာဝရှိသည်၊ သို့မဟုတ် သမ္မာတရား၊ သို့မဟုတ် အသက်ဝင်ရောက်မှုကို မလိုက်စားဟု ယခုပင် သင်တို့ပြောခဲ့ကြသည်။ ယင်းသည် ဤပြဿနာ၏ အနှစ်သာရနှင့် ဆက်နွှယ်သလော။ (မဆက်နွှယ်ပါ။) သင်တို့ပြောသည့်အရာက အဓိပ္ပာယ်တစ်ခုခုရှိသည့် ပုံစံရှိသည်။ သို့သော် ယင်းက ဤပြဿနာ၏ အနှစ်သာရနှင့် ဆက်စပ်မှုမရှိ။ ဤပြဿနာ၏ အနှစ်သာရမဟုတ်။ လူအချို့က တာဝန်ပြောင်းခံရပြီးနောက်တွင် စောဒကတက်ပြီး မိမိတို့ကိုယ်ကို အလေးမထားရသည့် အကြောင်းရင်းမှာ ၎င်းတို့တွင် ညံ့ဖျင်းသော လူ့သဘာဝရှိသောကြောင့်ဖြစ်သည်ဟု ယခုပင် သင်တို့ပြောခဲ့ကြသည်။ ဤသည်မှာ အယူဝါဒဖြစ်သည်ဟု ငါ အဘယ်ကြောင့်ဆိုသနည်း။ ဤသည်မှာ အဘယ်ကြောင့်ဆိုသော် လူအချို့မှာ အတော်အတန်ကောင်းမွန်သော လူ့သဘာဝရှိပြီး မိမိတို့ကိုယ်ကို ရိုးသားစစ်မှန်စွာ ပေးဆပ်ကာ အသုံးခံသောကြောင့်ဖြစ်သည်။ ၎င်းတို့က သမ္မာတရားကို မလိုက်စားသကဲ့သို့ ဂုဏ်သတင်းနှင့် အဆင့်အတန်းကို အစဉ်လိုက်စားခြင်းသာဖြစ်သည်။ ရလဒ်အနေဖြင့် ၎င်းတို့သည် အဆုံး၌ တာဝန်ပြောင်းခံရသောအခါ ကြီးစွာသော တုံ့ပြန်မှုရှိကြသည်။ ဤသည်မှာ ၎င်းတို့က မိမိတို့ကိုယ်ကို ပေါ်လွင်စေသည့်ပုံစံများမှာ ညံ့ဖျင်းသည့် လူ့သဘာဝ၏ ပြဿနာများသက်သက်မဟုတ်ဘဲ ၎င်းတို့၏ စိတ်သဘောထားနှင့်သက်ဆိုင်သည့် ပြဿနာများဖြစ်သည်၊ ၎င်းတို့၏ စိတ်သဘောထားသည် အလွန်ဆိုးရွားစွာ ပျက်စီးနေသည်ကို ပြသည်။ လူအချို့က ယင်းကို စကားတစ်ခွန်းဖြင့် အနှစ်ချုပ်ကာ “ဤလူသည် သမ္မာတရားကို မလိုက်စားပါ။ ဤသည်မှာ အကြောင်းရင်းဖြစ်သည်” ဟု ဆိုကြသည်။ ဤအဆိုသည် ကျယ်ပြန့်လွန်းသည်။ သမ္မာတရားအား မလိုက်စားခြင်းက ယင်းဘာသာ ပေါ်လွင်စေနိုင်သည့် နည်းလမ်းများစွာရှိသည်။ စောဒကတက်ခြင်း၊ မိမိတာဝန်ကို သစ္စာစောင့်သိစွာ မထမ်းဆောင်ခြင်း စသည်တို့အားလုံးက နမူနာများဖြစ်သည်။ “သမ္မာတရားအား မလိုက်စားကြ” ဟူသည့် စကားတစ်ခွန်းဖြင့် ပြဿနာတိုင်းကို ရှင်းပြ၍မရနိုင်ပေ။ ဤသည်မှာ ကျယ်ပြန့်လွန်းပြီး ခိုင်လုံခြင်းမရှိ။ ဤသည်မှာ အယူဝါဒကို အခြေခံသော ရှင်းပြချက်တစ်ခုဖြစ်သည်။

ယခုတွင် ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းက ယင်းဘာသာ ပေါ်လွင်သည့်ပုံစံကို ငါ မိတ်သဟာယဖွဲ့မည်။ ဝိညာဉ်ရေးရာ နားလည်သဘောပေါက်မှု မရှိသောသူများသည် သမ္မာတရားအပေါ်၌ မည်သည့်သဘောထားရှိသနည်း။ ၎င်းတို့သည် မိမိတို့၏ ကိုယ်ပိုင်အခြေအနေ၊ သရုပ်သကန်များနှင့် ၎င်းတို့ထုတ်ဖော်သည့် ဖောက်ပြန်ပျက်စီးမှုကို မည်သို့ ချဉ်းကပ်သနည်း။ ၎င်းတို့သည် သမ္မာတရားအား လိုက်စားသူ၏ သရုပ်သကန်များကို ပိုင်ဆိုင်နိုင်စွမ်းရှိသလော။ (မရှိပါ။) ဤတွင် အကြီးဆုံးသော ပြဿနာသည် အဘယ်နည်း။ (၎င်းတို့သည် ဘုရားနှုတ်ကပတ်တော်က မည်သည့်လူသားအခြေအနေများ၊ သို့မဟုတ် သရုပ်သကန်များအား ဖော်ထုတ်နေသည်ကို နားမလည်ကြသကဲ့သို့ ဤအရာများကို မိမိတို့ကိုယ်ကိုဖြင့် နှိုင်းယှဉ်ချိန်ဆချက်များ ထုတ်ရန် အသုံးမပြုနိုင်ပါ။) အဓိကအားဖြင့် ၎င်းတို့သည် မိမိတို့ကိုယ်ကိုဖြင့် နှိုင်းယှဉ်ချိန်ဆချက်များ မချမှတ်နိုင်ခြင်း ဖြစ်သည်။ ၎င်းတို့သည် မိမိတို့ကိုယ်ကို နှိုင်းယှဉ်ချိန်ဆချက်များ မချမှတ်နိုင်လျှင် သမ္မာတရားကို ၎င်းတို့နားလည်သည်ဟု ဆိုနိုင်သလော။ (မဆိုနိုင်ပါ။) သင်သည် အကြောင်းအရာတစ်ခုကို ပြောဆိုနေသော်လည်း ၎င်းတို့က ယင်းနှင့် လုံးဝဆန့်ကျင်သည့်အရာတစ်ခုကို အစဉ်ပြောဆိုနေသည်။ ၎င်းတို့သည် အစဉ်သင်နှင့် ကွဲလွဲကာ သင်နှင့် ငြင်းခုံဆွေးနွေးသည်။ သင်နှင့် ၎င်းတို့ ငြင်းခုံဆွေးနွေးနေသည့် ပြဿနာတွင် တူညီသော အာရုံစိုက်မှုမရှိ။ တူညီသော ကိစ္စမဟုတ်။ သို့သော် ၎င်းတို့က အလွန်ပင် မှန်ကန်သည်ဟု ထင်မြင်ဆဲဖြစ်သည်။ ဤသည်မှာ ဝိညာဉ်ရေးရာ နားလည်သဘောပေါက်မှုမရှိသောသူများက မိမိတို့ကိုယ်ကို ပေါ်လွင်စေသည့် ပုံစံဖြစ်သည်။ ဝိညာဉ်ရေးရာ နားလည်သဘောပေါက်မှုမရှိသူများသည် သမ္မာတရားကို နားမလည်နိုင်ကြ။ ၎င်းတို့သည် သမ္မာတရားကို လိုက်စားနိုင်စွမ်းရှိသလော။ (မရှိပါ။) ဤသည်မှာ ဒုက္ခပေးတတ်သည်။ ၎င်းတို့သည် သမ္မာတရားအား လိုက်စားနိုင်စွမ်းမရှိလျှင် အသက်ဝင်ရောက်မှုရှိနိုင်သလော။ (မရှိနိုင်ပါ။) သမ္မာတရားအား မလိုက်စားသူတို့သည် အသက်ဝင်ရောက်မှုရှိဖို့ ဖြစ်နိုင်ချေမရှိပါ။ ဤသည်မှာ အကြွင်းမဲ့ဖြစ်သည်။ လူတစ်ဦးသည် ဘုရားသခင်အပေါ် နှစ်အတန်ကြာ ယုံကြည်ခဲ့သော်လည်း သမ္မာတရားကို လုံးဝ နားမလည်လျှင် သူသည် သမ္မာတရားအား လိုက်စားသူတစ်ဦး ဟုတ်သလော။ အသေအချာပင် မဟုတ်ပေ။ လူအချို့က “ဤသည်မှာ အစဉ်သဖြင့် မမှန်ကန်ပေ။ လူအချို့က သမ္မာတရားကို နားမလည်သော်လည်း အလွန်စိတ်ထက်သန်ပြင်းပြပြီး ဘုရားသခင်အတွက် မိမိတို့ကိုယ်ကို အသုံးခံရန် အရာရာတိုင်းကို စွန့်လွှတ်ကြသည်။ ၎င်းတို့သည် အဘယ်သို့ သမ္မာတရားကို မလိုက်စားသောသူ ဖြစ်နိုင်မည်နည်း” ဟု ဆိုသည်။ ဤအမြင်မှာ မှန်ကန်သလော။ လူတစ်ဦးက သမ္မာတရားကို လိုက်စားခြင်းရှိမရှိ အကဲဖြတ်ရာတွင် သူသည် ဘုရားသခင်အတွက် မိမိကိုယ်ကို အသုံးခံရန် အရာရာတိုင်းအား စွန့်ပစ်ခြင်းရှိမရှိကိုသာ ကြည့်၍မရနိုင်ပေ။ ကြည့်ရမည့် အဓိကအချက်မှာ သူ၏ စိတ်နှလုံးကမည်သည့်အရာကို အလေးထားသည်ဆိုသည့်အရာဖြစ်သည်။ သူ၏ စိတ်နှလုံးက အလေးထားသည့်အရာမှာ သမ္မာတရားအား လက်တွေ့လုပ်ဆောင်ခြင်း၊ သမ္မာတရားအတွင်းသို့ ဝင်ရောက်ခြင်း၊ သမ္မာတရားကို ရရှိခြင်းဖြစ်ပြီး သူသည် အသက်ဝင်ရောက်မှု၌ ထိရောက်မှုရှိလျှင် သူသည် သမ္မာတရားအား လိုက်စားသူတစ်ဦးဖြစ်သည်။ သူသည် သရဖူနှင့် ဆုလာဘ်ရရှိရန်အတွက် မိမိကိုယ်ကို စွန့်လွှတ်ပြီး အသုံးခံပြီး နှစ်များစွာကြာ မိမိကိုယ်ကို စွန့်လွှတ်ပြီး အသုံးခံပြီးဖြစ်ကာ များစွာ ဒုက္ခခံသော်လည်း သမ္မာတရားကို နားမလည်နိုင်သေးလျှင်၊ သို့မဟုတ် စစ်မှန်မှုအတွင်းသို့ မဝင်ရောက်နိုင်သေးသကဲ့သို့ ဘုရားသခင်ကို နားမလည်နိုင်သေးလျှင် သူ၏ စွန့်ပစ်ခြင်းနှင့် အသုံးခံခြင်းသည် အမှန်တကယ်၌ သမ္မာတရားအား လိုက်စားခြင်း ဖြစ်သလော။ သူသည် သမ္မာတရားအား လိုက်စားသူမဟုတ်သည်မှာ သိသာသည်။ အဘယ်ကြောင့်ဆိုသော် သူ၏ စွန့်လွှတ်ခြင်းနှင့် အသုံးခံခြင်းမှာ သူတို့တွင် သမ္မာတရားအားနားလည်သည့်၊ သို့မဟုတ် သမ္မာတရားစစ်မှန်မှုများအတွင်းသို့ ဝင်ရောက်သည့် ရလဒ်မရှိသောကြောင့် ဖြစ်သည်။ ထို့ကြောင့် သူသည် စွန့်လွှတ်ပြီး အသုံးခံသည်ဆိုသည့်အချက်က သမ္မာတရားကို လိုက်စားသည်ဟု မဆိုလိုပေ။ ဤသို့သောလူများသည် ပေါလုကဲ့သို့ ဖြစ်သည်။ ပေါလုသည် သခင့်အတွက် တရားဟောလျက်၊ အလုပ်လုပ်လျက် သူ၏ဘဝတစ်ဝက်ကို ကုန်ဆုံးခဲ့သော်လည်း သမ္မာတရားကို မရရှိခဲ့သကဲ့သို့ သခင့်ကိုလည်း မရခဲ့ပေ။ ထို့ကြောင့် ပေါလုသည် သမ္မာတရားအားလိုက်စားခဲ့သူဟု သင်ဆိုနိုင်သလော။ လူတစ်ဦးက သမ္မာတရားအား လိုက်စားခြင်းရှိမရှိနှင့်ပတ်သက်လျှင် သူလိုက်စားနေသော ပန်းတိုင်၊ သူ၏ ရည်ရွယ်ချက်သည် သမ္မာတရားအား ရရှိခြင်းကို အလေးထားခြင်းရှိမရှိကြည့်ဖို့မှာ အရေးပါသည်။ သူသည် သမ္မာတရားအတွင်းသို့ အားစိုက်ထုတ်ခြင်းအပေါ် အမှန်တကယ် အလေးထားလျှင်၊ သမ္မာတရားအား လက်တွေ့လုပ်ဆောင်ခြင်း၊ လက်တွေ့ကျမှုအတွင်းသို့ ဝင်ရောက်ခြင်းကဲ့သို့သော အရာများ၌ ထိရောက်နေလျှင် ထိုအခါမှသာ ထိုသူသည် သမ္မာတရားအား လိုက်စားသူဖြစ်သည်။ သမ္မာတရားအား အမှန်တကယ် လိုက်စားသူတိုင်းသည် သမ္မာတရားကို လက်တွေ့လုပ်ဆောင်နိုင်စွမ်းရှိသည်။ သမ္မာတရားအား လက်တွေ့လုပ်ဆောင်သူတို့သာ အသက်ဝင်ရောက်မှုရှိသူများ ဖြစ်သည်။ လူတစ်ယောက်က မိမိသည် သမ္မာတရားအား လိုက်စားသူဖြစ်သည်ဟုဆိုသော်လည်း သမ္မာတရားအား လက်တွေ့မလုပ်ဆောင်လျှင် ဤလူ၌ အသက်ဝင်ရောက်မှုရှိသည်ဟု သင်တို့ ဆိုမည်လော။ အသေအချာပင် မရှိပေ။ သမ္မာတရားအား လက်တွေ့မလုပ်ဆောင်သူတစ်ဦးသည် အဘယ်သို့ အသက်ဝင်ရောက်မှုရှိနိုင်မည်နည်း။ ဤသည်မှာ လုံးဝ မဖြစ်နိုင်ပေ။ သူသည် သမ္မာတရားအား လိုက်စားသူဖြစ်ပြီး အသက်ဝင်ရောက်မှုရှိသည်ဟု သူက ထင်မြင်လျှင် သင်သည် ထိုသူအား “သင်၏ အသက်ဝင်ရောက်မှု၏ သက်သေမှာ အဘယ်နည်း” ဟု မေးသင့်သည်။ သူ၏စကားဖြင့်သာ ယုံကြည်ခြင်းသည် မလုံလောက်ပေ။ သက်သေမရှိလျှင် သူပြောသည့်အရာသည် ခိုင်လုံမှုမရှိ။ သင်က သမ္မာတရားအား လိုက်စားသူတစ်ဦးဖြစ်သည်ဟု သင်ဆိုလျှင် သမ္မာတရားမည်မျှကို သင်နားလည်သနည်း။ သမ္မာတရားမည်မျှကို သင်လက်တွေ့လုပ်ဆောင်ပြီးသနည်း။ သမ္မာတရားစစ်မှန်မှုများ၏ မည်သည့်သွင်ပြင်လက္ခဏာများသို့ သင်ဝင်ရောက်ပြီးသနည်း။ သင်၏ အတွေ့အကြုံဆိုင်ရာ သက်သေခံချက်အကြောင်း သင်ပြောဆိုနိုင်သလော။ သင်၏ အတွေ့အကြုံဆိုင်ရာ သက်သေခံချက်အကြောင်းကို သင်မပြောဆိုနိုင်လျှင် သင်သည် သမ္မာတရားကို လိုက်စားသူဖြစ်သည်ဟု ပြောခြင်းအားဖြင့် လူတို့ကို လှည့်စားကာ အထင်အမြင်မှားစေနေခြင်းဖြစ်သည်။ ပေါလုက သမ္မာတရားကို လိုက်စားသူမဟုတ်ဟု ငါအဘယ်ကြောင့်ဆိုသနည်း။ ဤသည်မှာ အဘယ်ကြောင့်ဆိုသော် ပေါလု ရေးခဲ့သည့်စာများမှာ အသက်အတွေ့အကြုံဆိုင်ရာ သက်သေခံချက်တစ်ခုမျှ မပါဝင်သောကြောင့် ဖြစ်သည်။ သူသည် ချစ်ခြင်း၊ သို့မဟုတ် သခင်ယေရှုအပေါ် ကျိုးနွံနာခံခြင်းအကြောင်း ပြောဖို့မဆိုထားနှင့်၊ ဘုရားသခင်အပေါ် အမှန်တကယ် နားလည်ခြင်းအကြောင်းကိုပင် မပြောနိုင်ခဲ့ပေ။ သူ၏ ကိုယ်ပိုင်ဖောက်ပြန်ပျက်စီးသော စိတ်သဘောထားအပေါ်ပင် နားလည်ခြင်းမရှိခဲ့ပေ။ သူသည် အဆိုးဆုံးသော အပြစ်သားဖြစ်သည်ဟုသာ ပြောခဲ့သည်။ သူသည် သခင်ယေရှုကို အတိုက်အခံလုပ်ခြင်းအတွက် အပြစ်ပေးခံရသည့်အချက်ကို အခြေခံပြီး ဤအရာကို ပြောခဲ့ခြင်းဖြစ်သည်။ သူသည် အဆိုးဆုံးသော အပြစ်သားဟု ဆိုခြင်းအားဖြင့် သူသည် သခင်ယေရှုကို အရူးအမူးအတိုက်အခံလုပ်ခြင်းအားဖြင့် အပြစ်ကျူးလွန်ခဲ့သည်ဆိုသည့်အချက်ကို ဝန်ခံနေခြင်းသာဖြစ်သည်။ ဤသည်မှာ သူသည် သူ၏ကိုယ်ပိုင်ဖောက်ပြန်ပျက်စီးသော စိတ်သဘောထားနှင့် အနှစ်သာရကို အမှန်တကယ် နားလည်ခဲ့သည်ဟု ဆိုလိုသလော။ (မဆိုလိုပါ။) ဤအတွက်ကြောင့် သမ္မာတရားအား လိုက်စားခြင်း၌ မည်သည့်အရာ ပါဝင်သည်၊ မည်သည့်လူစားမျိုးက အသက်ဝင်ရောက်မှု ရှိသည်ဆိုသည်နှင့်ပတ်သက်သောအခါတွင် ၎င်းတို့ကိုယ်တိုင်က ပြောသည့်အရာထက် ၎င်းတို့သည် သမ္မာတရားကို နားလည်ပြီး သမ္မာတရားအား လက်တွေ့လုပ်ဆောင်ခြင်းရှိမရှိအပေါ် အခြေခံ၍ ဆုံးဖြတ်သင့်သည်ဟု ငါဆိုခြင်းဖြစ်သည်။ ယခု ငါပြောနေသည့်အရာကို သင်တို့ နားလည်သလော။ အဘယ်ကြောင့် အလွန်အသေးစိတ်ကျစွာ ငါတို့ မိတ်သဟာယဖွဲ့နေသနည်း။ ဤသည်မှာ လိုအပ်သလော။ (လိုအပ်ပါသည်။) အဘယ်ကြောင့် လိုအပ်သနည်း။ ငါသည် သင်တို့၏ မှားယွင်းပြီး အဓိပ္ပာယ်မဲ့သော အမြင်များကို စိစစ်ရန်၊ သင်တို့က မှန်သည်ဟု တလွဲထင်မြင်သောအရာများကို ပြုပြင်ရန်၊ သင်တို့အား ထွက်ပေါက်တစ်ခု ရှာတွေ့ဖို့၊ သင်တို့က မှန်သည်ဟု တလွဲထင်မြင်သောအရာများကို လက်လွှတ်ပြီး ထို့နောက်တွင် သမ္မာတရားအား အမှန်တကယ်လိုက်စားခြင်းလမ်းကြောင်းကို ဝင်ရောက်ဖို့ ကူညီပေးရန်အတွက် ဤသို့ မိတ်သဟာယဖွဲ့နေခြင်း ဖြစ်သည်။ ဤသို့ဆိုလျှင် လူတို့သည် အမှန်တကယ်ပင် အသက်ဝင်ရောက်မှုရှိလိမ့်မည်။ သမ္မာတရားအား အမှန်တကယ် လိုက်စားခြင်းကို ရရှိနိုင်စွမ်းရှိလိမ့်မည်။ ဝိညာဉ်ရေးရာ နားလည်သဘောပေါက်မှု မရှိသူများသည် အသက်ဝင်ရောက်မှု၊ သို့မဟုတ် စိတ်သဘောထားပြောင်းလဲမှု ကိစ္စရပ်များကို နားမလည်ကြပေ။ ၎င်းတို့သည် ၎င်းတို့ကိုယ်တိုင်၏ သွင်ပြင်လက္ခဏာများစွာကို ပြောင်းလဲပြီးဖြစ်ကာ အသက်ဝင်ရောက်မှု ရရှိပြီးဖြစ်သည်ဟု ထင်ကြသည်။ ဥပမာအနေဖြင့် ၎င်းတို့သည် မကောင်းသော အလေ့အကျင့်အချို့ကို ပြောင်းလဲပြီးဖြစ်သည်။ အလွန်အကျွံမစားပေ။ အလွန်အကျွံမအိပ်ပေ။ မပျင်းရိပေ။ ယခင်ကထက်ပို၍ အလုပ်ကြိုးစားသည်။ ထို့ကြောင့် ဤသည်မှာ ၎င်းတို့၌ အသက်ဝင်ရောက်မှုရှိသည့်သဘောဖြစ်သည်ဟု ၎င်းတို့က ထင်ကြသည်။ လူတို့ကို အစဉ်ဆူပူခဲ့လေ့ရှိသော်လည်း ယခုတွင် ဆူပူခြင်းမရှိတော့ပုံကို တွေးမိသည့်သူများရှိသည်။ ၎င်းတို့သည် လူတို့အပေါ် ကောင်းမွန်သောအရာများနှင့် အပြုသဘောဆောင်သောအရာများကို ပြောဆိုနိုင်ကြပြီး တစ်ခါတစ်ရံတွင် လူတို့ကို ကူညီနိုင်သည်။ ဤအရာများကို ၎င်းတို့ လုပ်ဆောင်နိုင်သောကြောင့် ၎င်းတို့သည် သမ္မာတရားကို လက်တွေ့လုပ်ဆောင်နေပြီး ပြောင်းလဲမှုကို ဖြတ်သန်းပြီးဖြစ်သည်ဟု ထင်ကြသည်။ လူအချို့က ကျော်ကြားမှု၊ အကျိုးအမြတ်၊ အဆင့်အတန်းနှင့် ရုပ်ပိုင်းဆိုင်ရာ သာယာမှုတို့အား လိုက်စားခြင်းကို စွန့်လွှတ်နိုင်သောကြောင့် ၎င်းတို့သည် အသက်ဝင်ရောက်မှုရှိသည်ဟု ထင်ကြသည်။ ဤသည်မှာ လူအားလုံးတွင် ဖြစ်လေ့ရှိသည့် ပြဿနာတစ်ခုဖြစ်သည်။ ၎င်းတို့သည် မိမိတို့နားလည်သည့်အရာကိုလည်းကောင်း၊ မိမိတို့၏ အယူအဆများအရ မှန်ပြီး ကောင်းမွန်သည်ဟု မိမိတို့ထင်သည့်အရာကိုလည်းကောင်း လက်တွေ့လုပ်ဆောင်ပြီး ဖြစ်သည်။ ပြီးလျှင် ဘုရားသခင်ကို ယုံကြည်ခြင်း၊ သမ္မာတရားအား လိုက်စားခြင်းကြောင့် ၎င်းတို့သည် မကောင်းသောအလေ့အကျင့်များစွာနှင့် ဇာတိပကတိ၏ ပြဿနာဖြစ်စေသော လက္ခဏာများကို ကိုင်တွယ်ပြီးဖြစ်သည်၊ သို့မဟုတ် ၎င်းတို့၏ ဘဝနေထိုင်မှုပုံစံနှင့်ပတ်သက်သော စည်းစနစ်ကို ပြောင်းလဲပြီး ဖြစ်သည်။ တစ်ချိန်တည်းတွင် ၎င်းတို့သည် ဇာတိပကတိဆိုင်ရာ အကျိုးအမြတ်များစွာကို စွန့်ပစ်ပြီး ဖြစ်သည်။ ၎င်းတို့၏ မိသားစုနှင့် အလုပ်ကို စွန့်ပစ်ပြီး ဖြစ်သည်။ ၎င်းတို့၏ အိမ်ထောင်နှင့် လောကီကို စွန့်လွှတ်ပြီး ဖြစ်သည်။ ၎င်းတို့က ပြောင်းလဲပြီးဖြစ်ကာ ကယ်တင်ခြင်းခံရပြီးဖြစ်သည်ဟု ထင်ကြပြီး “ကျွန်ုပ်သည် ဘုရားသခင်ကို မယုံကြည်ခဲ့လျှင် ဤအရာအားလုံးကို လက်လွှတ်နိုင်မည်လော။ ဤကဲ့သို့သော ကြီးမားသည့် ပြောင်းလဲမှုရှိနိုင်မည်လော” ဟု ဆိုသည်။ ဤသည်မှာ ယုံကြည်သူများပြုလုပ်သော အကြီးဆုံးသော နားလည်မှုလွဲခြင်း မဟုတ်လော။ (ဟုတ်ပါသည်။) လူတို့တွင် ဝိညာဉ်ရေးရာ နားလည်သဘောပေါက်မှုရှိသည်ဖြစ်စေ၊ မရှိသည်ဖြစ်စေ ၎င်းတို့အားလုံးတွင် ဤနားလည်မှုလွဲခြင်း ရှိသည်။ ဤသည်မှာ နားလည်မှုလွဲခြင်းဟု ငါအဘယ်ကြောင့်ဆိုသနည်း။ ဤနေရာတွင် ဆိုးရွားသော ပြဿနာတစ်ခုရှိသည်ဟု ငါအဘယ်ကြောင့်ဆိုသနည်း။ ဤသည်မှာ အဘယ်ကြောင့်ဆိုသော် အဓိကအားဖြင့် လူတို့သည် ဘုရားသခင်ကို ယုံကြည်သော်လည်း သူ၏ ရည်ရွယ်ချက်ကို နားမလည်သောကြောင့်ဖြစ်သည်။ ဆိုလိုသည်မှာ လူတို့သည် ဘုရားသခင်က ၎င်းတို့အပေါ် အတိအကျမည်သည့်အရာ တောင်းဆိုသည်ကို နားမလည်ခြင်း ဖြစ်သည်။ ဤအစား ၎င်းတို့သည် လူသားအယူအဆများနှင့် စိတ်ကူးများအတိုင်း တွေးပြီး ၎င်းတို့၏ မိသားစု၊ အလုပ်၊ ခံစားချက်များ၊ လောကီ၊ ဇာတိပကတိ၏ အနှောင်အဖွဲ့များ၊ ပြီးလျှင် ၎င်းတို့ပိုင်ဆိုင်သော ပစ္စည်းဥစ္စာများကိုပင် လက်လွှတ်နိုင်ခြင်းက ၎င်းတို့၌ အသက်ဝင်ရောက်မှု ရှိသည့်သဘောဖြစ်သည်ဟု ယုံကြည်ကြသည်။ ဤသည်မှာ နားလည်မှုလွဲခြင်း ဖြစ်သည်။ အမှန်တကယ်တွင် ဘုရားသခင်၏ ရည်ရွယ်ချက်မှာ ဘုရားသခင်ကို လူတို့ ယုံကြည်သောအခါ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားကို ပြုပြင်ရမည်။ ဘုရားသခင်ကို အတိုက်အခံလုပ်သည့် ၎င်းတို့၏ ပြဿနာကို ပြုပြင်ပြီး ၎င်းတို့ ကျူးလွန်သည့် အပြစ်များ၏ အရင်းအမြစ်ကို ဖြေရှင်းရမည်။ လူတို့သည် ဤအရာကို လုပ်ဆောင်ရန်အတွက် ၎င်းတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားပြီး ဘုရားသခင်အပေါ် စစ်မှန်သော ကျိုးနွံနာခံခြင်းမရရှိနိုင်မီတွင် သမ္မာတရားကို နားလည်ပြီး ဘုရားသခင်၏ စိတ်သဘောထားကို နားလည်ရမည်ဖြစ်သည်။ ဤသည်မှာ လူတို့အပေါ် ဘုရားသခင် တောင်းဆိုသည့်အရာဖြစ်ပြီး လူတို့ကို ကယ်တင်ခြင်းအတွက် သူလုပ်ဆောင်သောအမှုလည်း ဖြစ်သည်။ လူတို့သည် ဘုရားသခင်၏ အမှုတော်အကြောင်းကို လုံးဝ မသိပေ။ ဤအမှုတော်မှတစ်ဆင့် ဘုရားသခင် ဖြစ်မြောက်လိုသည့် ပန်းတိုင်နှင့် သက်ရောက်မှုကို ၎င်းတို့ မမြင်ပေ။ ထို့ကြောင့် ၎င်းတို့သည် သမ္မာတရားကို လူသားအယူအဆများ၊ စိတ်ကူးထင်မြင်မှုများဖြင့် အစားထိုးပြီး လူတို့၏ လိုက်စားမှုများနှင့် ၎င်းတို့ ဖြစ်မြောက်အောင် လုပ်နိုင်စွမ်းရှိသည့်အရာတို့ကို ဘုရားသခင်၏ ရည်ရွယ်ချက်နှင့် လူတို့အပေါ် ဘုရားသခင်တောင်းဆိုသည့်အရာအဖြစ် မှတ်ယူကြသည်။ ဤသည်မှာ ဘုရားသခင်ကို လူတို့ ယုံကြည်သောအခါတွင် ၎င်းတို့၌ရှိသော နားလည်မှုလွဲခြင်း ဖြစ်သည်။ ၎င်းတို့က ဖြစ်မြောက်အောင် လုပ်နိုင်စွမ်းရှိသည့် ဤအရာများသည် ၎င်းတို့၌ စိတ်ထက်သန်ပြင်းပြမှုရှိသည်ကိုသာ ထင်ရှားစေသည်။ ပြီးလျှင် အမှုအရာများကို ၎င်းတို့ စွန့်ပစ်သောအခါ ၎င်းတို့သည် အမှန်တကယ်တွင် ဘုရားသခင်နှင့် အပေးအယူလုပ်ရန် ကြံရွယ်နေခြင်းဖြစ်သည်။ ယင်းသည် ဆုလာဘ်နှင့် သရဖူတစ်ခုဖြင့် လဲလှယ်ရန် လုပ်ဆောင်ခြင်းဖြစ်သည်။ ၎င်းတို့က ဤသို့သော အပေးအယူတို့သည် ထိုက်တန်ပြီး ၎င်းတို့အတွက် အကျိုးအမြတ်ရှိသည်ဟု ထင်ကြသည်။ ဤသည်မှာ အရာရာတိုင်းကို ၎င်းတို့ စွန့်ပစ်သည့်အကြောင်းရင်း ဖြစ်သည်။ အရာဝတ္ထုများကို စွန့်ပစ်ခြင်းသည် ၎င်းတို့၌ သမ္မာတရားစစ်မှန်မှုများရှိသည်ဟု မဆိုလိုသကဲ့သို့ ၎င်းတို့သည် ဘုရားသခင်အပေါ် ကျိုးနွံနာခံနိုင်သည်ဟု မဆိုလိုပေ။ ၎င်းတို့က စွန့်လွှတ်ပြီး အသုံးခံစဉ်တွင် ၎င်းတို့သည် သမ္မာတရားကို အမှန်တကယ် နားလည်သလော။ (နားမလည်ပါ။) သမ္မာတရားကို ၎င်းတို့ နားမလည်လျှင် ၎င်းတို့၏ စွန့်ပစ်ခြင်းနှင့် အသုံးခံခြင်းသည် အစွန်းအထင်း ရှိသလော။ အသေချာဆုံးပင် ဖြစ်သည်။ ဤသို့ဆိုလျှင် ဤသို့ အသုံးခံပြီး ဒုက္ခခံခြင်းအားဖြင့် အတိအကျ မည်သည့်အရာကို ၎င်းတို့ လိုက်စားနေသနည်း။ ဤသို့သောလူတို့သည် သမ္မာတရားက မည်သည့်အရာဖြစ်သည်၊ ဘုရားသခင်၏ တောင်းဆိုချက်များက မည်သည့်အရာဖြစ်သည်ဆိုသည်ကို လုံးဝ ဂရုမစိုက်ခဲ့ပေ။ ၎င်းတို့သည် ယင်းတို့ဖြင့် သက်ဆိုင်ခြင်းလုံးဝမရှိဟု အစဉ် ထင်မြင်ကြသည်။ ၎င်းတို့ စိတ်နှလုံးတွင် ၎င်းတို့ထင်မြင်သမျှက မှန်သည်။ ၎င်းတို့ ထင်မြင်သမျှက ကောင်းသည်။ ၎င်းတို့ ထင်မြင်သမျှက အသက်ဝင်ရောက်မှုဖြစ်သည်။ ၎င်းတို့ထင်မြင်သမျှက ၎င်းတို့ လက်တွေ့လုပ်ဆောင်သည့်အရာဖြစ်ပြီး လက်တွေ့လုပ်ဆောင်ပြီးနောက်တွင် ဘုရားသခင်က အောက်မေ့ဂုဏ်ပြုပြီးဖြစ်သည်ဟု ၎င်းတို့ ထင်ကြသည်။ ၎င်းတို့သည် ဤအရာများကို ရောင်းဝယ်ရန် တိုကင်ပြားများအဖြစ်၊ အရင်းအနှီးအဖြစ် မှတ်ယူကြသည်။ ဤသည်တို့မှာ သမ္မာတရားအား လိုက်စားခြင်း သရုပ်သကန်များ ဟုတ်သလော။ (မဟုတ်ပါ။) ဤသည်မှာ သမ္မာတရားအား မလိုက်စားသူတို့ ပြုလုပ်သော နားလည်မှုလွဲခြင်း ဖြစ်သည်။ ဤသည်မှာ အသက်ဝင်ရောက်မှုကို နားလည်မှုလွဲသောလူများက အမှုအရာများကို အနက်အဓိပ္ပာယ်ကောက်သည့် ပုံစံများထဲမှ တစ်ခုဖြစ်သည်။ ဤသို့ဆိုလျှင် ဤအရာများသည် သမ္မာတရားအား လိုက်စားခြင်း သရုပ်သကန်များမဟုတ်၊ ၎င်းတို့၌ အသက်ဝင်ရောက်မှုမရှိဆိုသည်ကို မည်သို့ အကဲဖြတ်ပြီး သက်သေပြသနည်း။ ၎င်းတို့ပြောသည့် ဤအရာများသည် မှားယွင်းသည်ဆိုသည်ကို အတည်ပြုရန် မည်သည့်အချက်အလက်များကို အသုံးပြုနိုင်သနည်း။ (၎င်းတို့သည် သမ္မာတရားစည်းမျဉ်းများမရှိဘဲ လုပ်ဆောင်ကြသည်။) ဤသည်မှာ တစ်စိတ်တစ်ပိုင်းဖြစ်သည်။ ၎င်းတို့သည် ၎င်းတို့စိတ်ကူးထင်မြင်သည့်အရာအပေါ်တွင် အခြေခံ၍ လုပ်ဆောင်သည်။ အပြင်ပန်းတွင် ၎င်းတို့သည် စစ်မှန်သော ယုံကြည်သူများနှင့် ဆင်တူသည်။ ၎င်းတို့သည် အမှုအရာများကို စွန့်ပစ်နိုင်ပြီး မိမိတို့ကိုယ်ကို အသုံးခံနိုင်သည်။ သို့သော် ၎င်းတို့၏ လုပ်ရပ်များတွင် စည်းမျဉ်းနှင့်မညီပေ။ အဘယ်ကြောင့် စည်းမျဉ်းနှင့် မညီကြသနည်း။ သမ္မာတရားကို ၎င်းတို့ မလိုက်စားသောကြောင့် ဖြစ်သည်။ အမှုအရာများကို ၎င်းတို့ ရှုမြင်သည့်ရှုထောင့်များသည် ၎င်းတို့စတင်ခဲ့သည့် အယူအဆများ၊ စိတ်ကူးများပင် ဖြစ်နေဆဲ ဖြစ်သည်။ ဤသို့သောလူများတွင် အကြီးဆုံးသော ပြဿနာတစ်ခုရှိသည်။ ၎င်းတို့သည် ဘုရားသခင် စီစဉ်ညွှန်ကြားသည့် ပတ်ဝန်းကျင်များကို ကျိုးနွံနာခံသလော။ ဘုရားသခင်က ဤပတ်ဝန်းကျင်များကို အဘယ်ကြောင့် စီစဉ်ညွှန်ကြားခဲ့သည်ကို ၎င်းတို့ နားလည်သလော။ (နားမလည်ပါ။) ဤသည်မှာ ၎င်းတို့၌ စစ်မှန်သော အသက်ဝင်ရောက်မှုမရှိသည်ကို သက်သေပြရန် လုံလောက်သလော။ (လုံလောက်ပါသည်။) ၎င်းတို့သည် ၎င်းတို့၏ မကောင်းသောအလေ့အကျင့်များနှင့် ပြဿနာဖြစ်စေသော လက္ခဏာများ၌ ပြောင်းလဲမှုများစွာ ပြုလုပ်ခဲ့ပြီး စွန့်လွှတ်မှုများစွာကို လုပ်ဆောင်ခဲ့ပြီးဖြစ်သည်။ အဆုံးတွင် ၎င်းတို့သည် စမ်းသပ်ခြင်းခံရသောအခါ ဘုရားသခင်၏ ရည်ရွယ်ချက်ကို ၎င်းတို့ နားမလည်ရုံသာမက စောဒကတက်နိုင်စွမ်းရှိဆဲဖြစ်ပြီး ကျိုးနွံနာခံနိုင်ခြင်း မရှိပေ။ ဤသည်မှာ မည်သည့်ပြဿနာဖြစ်သနည်း။ ဤသည်မှာ ၎င်းတို့တွင် အသက်ဝင်ရောက်မှုမရှိခြင်း ဖြစ်သည်။ အသက်ဝင်ရောက်မှုမရှိသူများတွင် သမ္မာတရား စစ်မှန်မှုများမရှိပေ။ ဤသည်မှာ မမှန်သလော။ (မှန်ပါသည်။) အမှုအရာများ ဖြစ်ပျက်သောအခါတွင် ၎င်းတို့သည် ၎င်းတို့၏ ကိုယ်ပိုင်အယူအဆများ၊ စိတ်ကူးများနှင့် သဘာဝအလျောက် နှစ်သက်မှုများအပေါ်သို့ လုံးလုံးလျားလျား အမှီပြုသည်။ သင်သည် ၎င်းတို့နှင့် အမှန်တကယ် အလေးအနက်လုပ်ဆောင်ပြီး ၎င်းတို့အား ကျိုးနွံနာခံရန် တောင်းဆိုသောအခါတွင် ၎င်းတို့သည် လုံးဝ ကျိုးနွံနာခံခြင်း မရှိပေ။ ၎င်းတို့သည် လူသားအကြောင်းပြချက်များ၊ ဆင်ခြေများနှင့် စိတ်ကူးများအပေါ်တွင်သာ အမှီပြုပြီး မိမိတို့ကိုယ်ကို ခုခံကာကွယ်ရန် နည်းလမ်းမျိုးစုံကို ရှာဖွေသည်။ ပြီးလျှင် ဘုရားသခင်အပေါ် မကျိုးနွံမနာခံခြင်းနှင့် ဘုရားသခင်၏ အမှုတော်ကို ငြင်းပယ်ခြင်းဖြစ်သည့် ၎င်းတို့၏ ပန်းတိုင်ကို ဖြစ်မြောက်အောင်လုပ်ဆောင်သည်။ အလွန်ပင် အစွန်းရောက်ပြီး ၎င်းတို့သည် မကျိုးနွံမနာခံနိုင်ရုံသာမကဘဲ ၎င်းတို့၏ ကိုယ်ပိုင်အယူအဆများနှင့် စိတ်ကူးများက မှန်ကန်သည်ဟုလည်းကောင်း၊ ၎င်းတို့ထင်မြင်သည့် နည်းလမ်းများနှင့် လမ်းကြောင်းများက မှန်သည်ဟုလည်းကောင်း၊ ဘုရားသခင်၏ လုပ်ရပ်များ၊ စီစဉ်ညွှန်ကြားမှုများက မှန်ကန်ခြင်း ရှိချင်မှရှိမည် ဟုလည်းကောင်း သက်သေပြရန် ကြိုးစားပြီး နည်းလမ်းပေါင်းစုံကို ရှာကြံတွေးတောဆဲဖြစ်သော လူအချို့ပင် ရှိသည်။ ဤသည်မှာ ၎င်းတို့တွင် အသက်ဝင်ရောက်မှုမရှိသည်ကို ထုတ်ဖော်ပြသည်။ ၎င်းတို့လုပ်ဆောင်သမျှတိုင်းနှင့် ၎င်းတို့က မိမိတို့ကိုယ်ကိုပေးဆပ်သော၊ သို့မဟုတ် မိမိတို့ကိုယ်ကိုနှင့်ပတ်သက်ပြီး ပြောင်းလဲသောအရာအားလုံးသည် အသက်ဝင်ရောက်မှု မဟုတ်။ ယင်းတို့သည် ဆိုးယုတ်သည့်အလေ့အကျင့်များ မတည်ရှိတော့ခြင်းသာ ဖြစ်သည်။ တစ်ကိုယ်ရေ အလေ့အကျင့်များ၊ စည်းစနစ်များနှင့် ၎င်းတို့၏ ဘဝနေထိုင်မှုပုံစံတို့သည် အနည်းငယ်ပြောင်းလဲပြီး လူအချို့၏ စိတ်သည် ပြောင်းလဲပြီးခြင်းပင် ဖြစ်နိုင်သည်။ ၎င်းတို့သည် ပို၍ သိမ်မွေ့စွာ ပြောဆိုပြီး ပို၍ ယဉ်ကျေးမှုရှိသော ပုံစံဖြင့် ပြောဆိုသည်။ ပြီးလျှင် ၎င်းတို့၏ အပြင်ပန်းအပြုအမူသည် ပို၍စံမီနိုင်သည်။ သို့သော် အမှုအရာများကို ၎င်းတို့ လုပ်ဆောင်သောအခါ ၎င်းတို့၌ သမ္မာတရားစစ်မှန်မှုမရှိ။ ပြီးလျှင် ဘုရားနှုတ်ကပတ်တော်၊ သို့မဟုတ် သမ္မာတရားအတိုင်း အမှုအရာများကို မည်သည့်အခါမျှ မလုပ်ဆောင်ပေ။ အားလုံးမှာ ၎င်းတို့ကိုယ်တိုင်၏ တစ်ကိုယ်ရေ စိတ်ကူးများနှင့် ဆန္ဒများသာ ဖြစ်သည်။ ဘုရားသခင်ကို အမှန်တကယ် နားလည်မှုမရှိပေ။ ဝိညာဉ်ရေးရာ သဘောတရားအနည်းငယ်အား မည်သို့ပြောရမည်ကိုသာသိပြီး လူသားအယူအဆများ၊ စိတ်ကူးထင်မြင်မှုများနှင့် ခံစားချက်များအတွင်း၌ ပိတ်မိနေသည်။ သင်တို့ မည်သို့ထင်သနည်း။ ဤလူများသည် သနားစဖွယ်ဖြစ်သလော။ (ဖြစ်ပါသည်။) ပြီးလျှင် ဤသို့သောသူများစွာရှိသလော။ (ရှိပါသည်။) များစွာရှိသည်ဟု သင်တို့ အဘယ်သို့ သိသနည်း။ (အဘယ်ကြောင့်ဆိုသော် ကျွန်ုပ်သည် ၎င်းတို့ထဲမှ တစ်ဦးဖြစ်သောကြောင့် ဖြစ်သည်။) ဤသည်မှာ သင်၏ ရင်ကိုထိသည်မဟုတ်လော။ ဤသို့ဆိုလျှင် ဤကိစ္စ၌ သင်တို့၏ အတွေ့အကြုံများကို ပြောလော့။ (အတွေ့အကြုံတစ်ခုကို ကျွန်ုပ် ဝေမျှပါမည်။ ညီအစ်ကိုတစ်ယောက်သည် အခြားညီအစ်ကိုမောင်နှမများစွာရှေ့၌ ကျွန်ုပ်၏ အားနည်းချက်များကို ထောက်ပြခဲ့သည်။ ထိုအချိန်က ကျွန်ုပ်သည် အရှက်ရခဲ့သည်။ ကျွန်ုပ်၏ ဂုဏ်သိက္ခာကို ပြန်လည်ရယူရန်အတွက် ကိုယ့်ကိုယ်ကိုယ် ခုခံပြီး မှန်ကန်ကြောင်း ပြရန် ကြိုးစားသည်။ ညီအစ်ကို၏ မှတ်ချက်များကို ကျွန်ုပ် လက်မခံခဲ့ပါ။) သင်သည် သင့်ဂုဏ်သိက္ခာ၏ ဘောင်ခတ်ခြင်းကို ခံခဲ့ရသည်။ လူတို့သည် အဘယ်ကြောင့် ဂုဏ်သိက္ခာ၏ ဘောင်ခတ်ခြင်းကို အစဉ်ခံရသနည်း။ အဘယ်ကြောင့်ဆိုသော် သိက္ခာရှိသောလူတို့အားလုံးသည် အထိမခံနိုင်ဖြစ်သောကြောင့်လော။ (မဟုတ်ပါ။) အမှန်တကယ်တွင် လူတို့သည် အခြားလူများ၏ အမြင်တွင် ပြည့်စုံမှုရှိသော ပုံရိပ်ကို ထိန်းသိမ်းလိုသောကြောင့် ဤသို့ လုပ်ဆောင်ခြင်း ဖြစ်သည်။ ၎င်းတို့၏ အဆင့်အတန်းကို ဂရုစိုက်သည်။ အားနည်းချက်မရှိသော၊ အထူးပင် ပြည့်စုံသောပုံစံဖြင့် မိမိတို့ကိုယ်ကို တင်ပြလိုကြသည်။ လူတို့၏ စိတ်တွင် ပြည့်စုံမှုရှိသော အမြင်တစ်ခုကို ကျန်ရစ်စေလိုပြီး ၎င်းတို့သည် အမှန်တကယ်တွင် မည်သို့ရှိသည်ဆိုသည့် အမှန်တရားကို လူတို့အား မြင်ခွင့်မပြုလိုပေ။ ဤသည်မှာ မာနထောင်လွှားသော စိတ်သဘောထား၏ အကျိုးဆက်ဖြစ်သည်။ ဤပြဿနာသည် ယခုတွင် ပြေလည်သလော။ (မပြေလည်သေးပါ။ ကျွန်ုပ်သည် ယင်းကို မကြာခဏ ထုတ်ဖော်ဆဲဖြစ်သည်။) လူတစ်ဦးသည် မိမိကိုယ်ကို ဆင်ခြင်သုံးသပ်ပြီး သူ၏ ကိုယ်ပိုင်ဖောက်ပြန်ပျက်စီးသော စိတ်သဘောထားအား သိမြင်နိုင်လျှင် ယင်းသည် ပြောင်းလဲရန် လွယ်ကူလိမ့်မည်။ သူသည် မိမိကိုယ်ကို ဆင်ခြင်သုံးသပ်ခြင်းမရှိလျှင်၊ သူ၏ ကိုယ်ပိုင်ဖောက်ပြန်ပျက်စီးသော စိတ်သဘောထားကို မသိမြင်နိုင်လျှင်၊ သူ့ပြဿနာအပေါ် အာရုံခံစားမှုမရှိ၍ သတိပြုမိခြင်းမရှိလျှင် ပြောင်းလဲရန် ခက်ခဲလိမ့်မည်။ သူသည် သတိပြုမိခြင်း ရှိပြီးဖြစ်လျှင်၊ သူ၏ မာနထောင်လွှားသော စိတ်သဘောထားက ပြင်းထန်သည်ဟုလည်းကောင်း၊ သူ၏ လိုက်စားမှုများက လမ်းကြောင်း မတည့်ဟုလည်းကောင်း၊ သူသည် သမ္မာတရားအား လိုက်စားခြင်းမှ အလှမ်းဝေးနေဆဲဖြစ်သည်ဟုလည်းကောင်း ခံစားရသော်လည်း ပြုပြင်ခြင်းခံရသောအခါ၌ သူသည် ရက်အနည်းငယ်ကြာ အပျက်သဘောဆောင်လျှင်၊ အခြေအနေတိုင်း၌ ဂုဏ်သိက္ခာကို ပြန်လည်ရယူရန် နည်းလမ်းများကို အစဉ် ရှာဖွေလျှင် ဤသို့သောသူတစ်ဦးသည် ပြောင်းလဲနိုင်မည်လော။ ထိုသူအနေဖြင့် ပြောင်းလဲရန် ခက်ခဲသည်။ ဤသို့ဆိုလျှင် ဤပြဿနာကို အဘယ်သို့ ဖြေရှင်းသင့်သနည်း။ သမ္မာတရားကို လက်ခံပြီး မိမိတို့ကိုယ်ကို ဆင်ခြင်သုံးသပ်ခြင်းမျှဖြင့် ၎င်းတို့၌ ပြဿနာကို ပြုပြင်ရန် မျှော်လင့်ချက်ရှိသေးသည်။ သမ္မာတရားကို ၎င်းတို့ လက်မခံနိုင်လျှင် ၎င်းတို့၌ ပြဿနာကို ပြုပြင်ရန် နည်းလမ်းမရှိပေ။ အဓိကသော့ချက်မှာ လူတို့သည် စိတ်ခိုင်မာမှုရှိပြီး သမ္မာတရားအား လိုက်စားလိုစိတ်ရှိရမည်။ ၎င်းတို့၌ သမ္မာရားကို အလွန်အမင်းဆာငတ်သော စိတ်နှလုံးရှိသောအခါ ၎င်းတို့သည် သမ္မာတရားကို ချစ်ပြီး လက်ခံနိုင်သည်။ ၎င်းတို့သည် သမ္မာတရားကို လက်တွေ့လုပ်ဆောင်ပြီး ဇာတိပကတိကို ပုန်ကန်ရန် ခွန်အားရှိလိမ့်မည်။ လူတို့သည် သမ္မာတရားကို လက်ခံခြင်းအားဖြင့်သာ ဖောက်ပြန်ပျက်စီးသော စိတ်သဘောထား၏ ပြဿနာကို နှံ့စပ်စွာ ပြုပြင်နိုင်သည်။ ၎င်းတို့၏ ဖောက်ပြန်ပျက်စီးသော စိတ်သဘောထားက ပြုပြင်ခြင်းခံရပြီးသည်နှင့် တစ်ပြိုင်နက် ၎င်းတို့သည် သမ္မာတရားကို လက်တွေ့လုပ်ဆောင်နိုင်လိမ့်မည်။ ထို့နောက်တွင် အသက်ဝင်ရောက်မှုရှိလိမ့်မည်။

ဝိညာဉ်ရေးရာ နားလည်သဘောပေါက်မှုမရှိသော၊ သမ္မာတရားနှင့် အသက်ဝင်ရောက်မှုကို အစဉ်အနက်အဓိပ္ပာယ်ကောက် လွဲမှားသော ထိုလူများက သမ္မာတရားအား လိုက်စားခြင်းသည် လွယ်ကူသည်ဟုလည်းကောင်း၊ ယင်းမှာ မကောင်းသောအလေ့အကျင့်ကိုဖြစ်စေ၊ ပြဿနာဖြစ်စေသော လက္ခဏာအနည်းငယ်ကိုဖြစ်စေ ပြောင်းလဲခြင်းမျှသာဖြစ်သည်၊ သို့မဟုတ် ၎င်းတို့၏ ကိုယ်ကျိုးကို အကျိုးပြုသောအရာများကို ရံဖန်ရံခါ စွန့်လွှတ်ခြင်း ဖြစ်သည်ဟုလည်းကောင်း၊ မကောင်းမှုကို မလုပ်ဆောင်သရွေ့ အဆုံးထိ ၎င်းတို့ယုံကြည်ခြင်းကို ထိန်းသိမ်းသရွေ့ အသက်ကို ၎င်းတို့ ရရှိပြီးဖြစ်သည်ဟုလည်းကောင်း၊ ဤအရာများကို ဘုရားသခင်၏ ဆုလာဘ်များ၊ ကောင်းချီးများဖြင့် လဲလှယ်နိုင်သည်ဟုလည်းကောင်း ထင်ကြသည်။ ဤလူများကဲ့သို့သော အမြင်များအပေါ်တွင် ဘုရားအပေါ် မိမိတို့၏ ယုံကြည်မှုကို အခြေခံသောသူများသည် သမ္မာတရားကို လိုက်စားသူများဟုတ်သလော။ (မဟုတ်ပါ။) သမ္မာတရားအား မလိုက်စားသူတို့သည် အသက်ဝင်ရောက်မှုကို ရရှိနိုင်သလော။ (မရရှိနိုင်ပါ။) အသက်ဝင်ရောက်မှုဆိုသည်မှာ မည်သည့်အရာဖြစ်သည်ကို လုံးဝ မရှင်းလင်းသည့်သူများစွာရှိသည်။ ၎င်းတို့က အတန်ငယ် အားထုတ်ခြင်း၊ တာဝန်အချို့ကို ထမ်းဆောင်ခြင်း၊ မကောင်းသောအလေ့အကျင့်နှင့် ပြဿနာဖြစ်စေသော လက္ခဏာအချို့ကို ပြောင်းလဲခြင်း၊ ပြောသည့်အတိုင်း လုပ်ဆောင်ခြင်း၊ အနည်းငယ် ကျိုးနွံနာခံခြင်းတို့သက်သက်ဖြင့် အသက်ဝင်ရောက်မှု ရှိသည်ဟု ထင်ကြသည်။ ၎င်းတို့သည် အသက်ဝင်ရောက်မှုကို အလွန့်အလွန် ရိုးရှင်းသောပုံစံဖြင့် မြင်ကြသည်။ ၎င်းတို့သည် ဘုရားသခင်ကို ဤပုံစံဖြင့် ယုံကြည်ခြင်းအားဖြင့် ၎င်းတို့၏ အသက်စိတ်သဘောထားကို ပြောင်းလဲမည်လော။ (ပြောင်းလဲမည်မဟုတ်ပါ။ ၎င်းတို့သည် အပြင်ပန်းတွင်သာ မိမိတို့ကိုယ်ကို ပြောင်းလဲခြင်းဖြစ်ပြီး ၎င်းတို့၏ အနှစ်သာရက မပြောင်းလဲပါ။) သင်တို့သည် ယခုတွင် အနည်းငယ်ပြောင်းလဲပြီး ဖြစ်သည်။ သို့သော် သင်တို့၏ အပြင်ပန်းအပြုအမူတွင် ပြောင်းလဲမှုများရှိသလော၊ သို့မဟုတ် သင်တို့၏ အသက်စိတ်သဘောထားတွင် ပြောင်းလဲမှုအချို့ရှိသလော။ အသက်ဝင်ရောက်မှုနှင့်ပတ်သက်ပြီး သင်တို့၏ မမှန်ကန်သော အမြင်များမှ ထွက်ပေါက်တစ်ခုကို ရှာတွေ့ပြီး အသက်ဝင်ရောက်မှုကို စတင်ရရှိပြီး ဖြစ်သလော။ သင်တို့ ကိုယ်တိုင်၏ မည်သည့်အပိုင်းများက ပြောင်းလဲပြီးဖြစ်ကာ မည်သည့်အပိုင်းများက မပြောင်းလဲသေးဆိုသည်ကို သင်တို့ အကဲဖြတ်နိုင်သလော။ သင်သည် ထမ်းဆောင်ရန် တာဝန်တစ်ခုပေးအပ်ခြင်းခံရပြီး နဂိုမူလက ကျိုးနွံနာခံနိုင်စွမ်းမရှိခဲ့လျှင် ယခု၌ မည်သည့်အတိုင်းအတာအထိ ကျိုးနွံနာခံနိုင်သနည်း။ ဥပမာ သင်သည် ညီအစ်ကိုတစ်ယောက်ဖြစ်ပြီး နေ့စဉ် အခြားသော ညီအစ်ကိုမောင်နှမများအတွက် ထမင်းဟင်း ချက်ပြုတ်ပေးပြီး ပန်းကန်ဆေးပေးရန် ခိုင်းစေခြင်းခံရလျှင် သင် ကျိုးနွံနာခံမည်လော။ (ကျိုးနွံနာခံမည်ဟု ထင်ပါသည်။) သင်သည် အချိန်ခဏတာ လုပ်ဆောင်ကောင်း လုပ်ဆောင်နိုင်လိမ့်မည်။ သို့သော် ဤတာဝန်ကို ရေရှည်ထမ်းဆောင်ရန် ခိုင်းစေခြင်းခံရလျှင် သင်ကျိုးနွံနာခံနိုင်မည်လော။ (ကျွန်ုပ်သည် ရံဖန်ရံခါ ကျိုးနွံနာခံနိုင်သော်လည်း အချိန်ကြာသည်နှင့်အမျှ ကျိုးနွံနာခံနိုင်မှု မရှိခြင်း ဖြစ်ကောင်းဖြစ်နိုင်သည်။) ဤသည်မှာ သင်သည် ကျိုးနွံနာခံခြင်းမရှိဟူသည့် သဘောဖြစ်သည်။ လူတို့အား ကျိုးနွံနာခံခြင်း မရှိစေသည်မှာ မည်သည့်အရာနည်း။ (ဤသည်မှာ အဘယ်ကြောင့်ဆိုသော် လူတို့၏ စိတ်နှလုံးတွင် ရိုးရာအယူအဆများ ရှိသောကြောင့်ဖြစ်သည်။ ၎င်းတို့က ယောက်ျားများသည် အိမ်ပြင်ပတွင် အလုပ်လုပ်သင့်ပြီး မိန်းမများက အိမ်တွင်းအလုပ်ကို ကိုင်တွယ်သင့်သည်ဟုလည်းကောင်း၊ ချက်ပြုတ်ခြင်းသည် မိန်းမ၏ အလုပ်ဖြစ်ပြီး ယောက်ျားက ချက်ပြုတ်ခြင်းဖြင့် သိက္ခာကျသည်ဟု ထင်ကြသည်။ ဤအတွက်ကြောင့် ကျိုးနွံနာခံရန် မလွယ်ကူခြင်းဖြစ်သည်။) မှန်သည်။ အလုပ်ခွဲဝေခြင်းနှင့်ပတ်သက်လျှင် လိင်ပိုင်းဆိုင်ရာ ခွဲခြားဆက်ဆံမှုရှိသည်။ ယောက်ျားများက “ငါတို့ ယောက်ျားများသည် အပြင်တွင် ဝင်ငွေရှာသင့်သည်။ ချက်ပြုတ်ခြင်းနှင့် လျှော်ဖွပ်ခြင်းကဲ့သို့သောအရာများကို မိန်းမများက လုပ်ဆောင်သင့်သည်။ ငါတို့အားလုပ်ဆောင်ရန် မခိုင်းစေသင့်” ဟု တွေးသည်။ သို့သော် ယခုတွင် ဤသည်တို့မှာ အထူးအခြေအနေများဖြစ်ပြီး သင့်အား ယင်းကိုလုပ်ဆောင်ရန် ခိုင်းစေခြင်းခံရသည်။ ဤသို့ဆိုလျှင် မည်သည့်အရာကို သင်လုပ်ဆောင်သနည်း။ သင်သည် ကျိုးနွံနာခံနိုင်ခြင်း မရှိမီတွင် မည်သည့်ပြဿနာများကို ကျော်လွှားရမည်နည်း။ ဤသည်မှာ ပြဿနာ၏ အခရာဖြစ်သည်။ သင်သည် သင်၏ လိင်ပိုင်းဆိုင်ရာ ခွဲခြားဆက်ဆံမှုကို ကျော်လွှားရမည်။ ယောက်ျားများက လုပ်ဆောင်ရမည့် အလုပ်မရှိသကဲ့သို့ မိန်းမများက လုပ်ဆောင်ရမည့် အလုပ်မရှိပေ။ အလုပ်ကို ဤသို့ မခွဲနှင့်။ လူတို့ထမ်းဆောင်သည့်တာဝန်ကို ၎င်းတို့၏လိင်အရ အဆုံးအဖြတ်မပေးသင့်ပေ။ သင်ကိုယ်တိုင်၏အိမ်နှင့် နေ့စဉ်အသက်တာတွင် အလုပ်ကို ဤသို့ ခွဲနိုင်သည်။ သို့သော် ယခုအခါတွင် ယင်းသည် သင့်တာဝန်နှင့် သက်ဆိုင်သည်။ ထို့ကြောင့် သင်သည် ယင်းကို မည်သို့ အဓိပ္ပာယ်ကောက်သင့်သနည်း။ သင်သည် ဤတာဝန်ကို ဘုရားသခင်ဆီမှ ရယူပြီး လက်ခံသင့်သည်။ ပြီးလျှင် သင့်စိတ်အတွင်းတွင်ရှိသော မမှန်ကန်သည့် အမြင်များကို ပြောင်းလဲသင့်သည်။ သင်က “ကျွန်ုပ်သည် ယောက်ျားဖြစ်သည်မှာ မှန်သော်လည်း ကျွန်ုပ်သည် အသင်းသားတစ်ဦးဖြစ်ပြီး ဘုရားသခင်၏ အမြင်တွင် ကျွန်ုပ်သည် ဖန်ဆင်းခံတစ်ဦးဖြစ်သည်။ အသင်းတော်က ကျွန်ုပ်အား လုပ်ဆောင်ရန် တာဝန်ချပေးသည့် မည်သည့်အရာကိုမဆို ကျွန်ုပ်လုပ်ဆောင်မည်။ အမှုအရာများကို လိင်အရ ခွဲခြားခြင်းမရှိ” ဟု ဆိုသင့်သည်။ ရှေးဦးစွာ သင်၏ မမှန်ကန်သော အမြင်များကို လက်လွှတ်သင့်သည်။ ထို့နောက် သင့်တာဝန်ကို လက်ခံသင့်သည်။ သင့်တာဝန်အား လက်ခံခြင်းသည် မှန်ကန်သော ကျိုးနွံနာခံခြင်း ဟုတ်သလော။ (မဟုတ်ပါ။) နောက်လာမည့် နေ့ရက်များတွင် တစ်စုံတစ်ယောက်က သင်၏အစားအစာသည် ငံလွန်းသည်၊ သို့မဟုတ် အနံ့အရသာနှင့် မပြည့်စုံကြောင်း ဆိုလျှင်ဖြစ်စေ၊ သင်က တစ်စုံတစ်ခုကို ကောင်းစွာမချက်ပြုတ်ခဲ့သဖြင့် ၎င်းတို့က မစားလိုဟု ဆိုလျှင်ဖြစ်စေ၊ သင့်အား တစ်စုံတစ်ခုကို အသစ်ချက်ပြုတ်ပေးရန် ပြောလျှင်ဖြစ်စေ သင်က လက်ခံနိုင်မည်လော။ ဤအခြေအနေတွင် သင်သည် ကသိကအောက်ဖြစ်လိမ့်မည်။ ပြီးလျှင် သင်က “ငါသည် မိမိကိုယ်ကို လေးစားသော ယောက်ျားတစ်ယောက်ဖြစ်သည်။ ဤညီအစ်ကိုမောင်နှမများအားလုံးအတွက် အစားအစာများ ချက်ပြုတ်ပေးရန် ငါသည် မိမိကိုယ်ကို နိမ့်ကျစေပြီးဖြစ်သည်။ သို့တိုင်အောင် ၎င်းတို့က ဤပြဿနာများအားလုံးကို ထောက်ပြဆဲဖြစ်သည်။ ငါ့တွင် မည်သည့်ဂုဏ်သိက္ခာမျှ မကျန်တော့ပါ” ဟု တွေးလိမ့်မည်။ ဤအခြေအနေတွင် သင်သည် ကျိုးနွံနာခံလိုခြင်း မရှိသည် မဟုတ်လော။ (ဟုတ်ပါသည်။) ဤသည်မှာ အခက်အခဲတစ်ခုဖြစ်သည်။ သင် ကျိုးနွံနာခံနိုင်ခြင်း မရှိသည့် အချိန်တိုင်းတွင် ယင်းသည် ဖောက်ပြန်ပျက်စီးသော စိတ်သဘောထားတစ်ခုက သူ့ဘာသာ ထုတ်ဖော်ပြီး ပြဿနာ ဖြစ်စေခြင်းအားဖြင့်လည်းကောင်း၊ သင့်အား သမ္မာတရားကို လက်တွေ့မလုပ်ဆောင်နိုင်စေရန်နှင့် ဘုရားသခင်အပေါ် မကျိုးနွံမနာခံနိုင်စေရန် လုပ်ဆောင်ခြင်းအားဖြင့်လည်းကောင်း ဖြစ်ခြင်းဖြစ်သည်။ ဤအဆင့်တွင် သင်၏ စိတ်နှလုံးသည် ဒွိဟဖြစ်လိမ့်မည်။ သင့်အတွေးများသည် သင့်အား ထိန်းချုပ်နေပြီး သင်က သိက္ခာကျပြီးဖြစ်သည်တွေးရန် လုပ်ဆောင်နေခြင်းဖြစ်သည်။ ပြီးလျှင် သင်သည် စိတ်အတွင်းတွင် စိတ်မချမ်းမသာဖြစ်သည်။ ဤအခြေအနေတွင် မည်သည့်အရာကို လုပ်ဆောင်သင့်သနည်း။ (သမ္မာတရားအား ရှာဖွေခြင်းဖြစ်သည်။) သမ္မာတရားအား မည်သို့ရှာဖွေသနည်း။ သင်ဆုတောင်းရမည်။ “ဘုရားသခင်၊ အခြားလူများက ကျွန်ုပ်အား မည်သည့်အရာကို ခိုင်းစေပါစေ ယင်းကို ကျွန်ုပ်၏တာဝန်အဖြစ် မှတ်ယူမည်။ အပြင်ပန်းတွင် မည်သူ့အတွက် ကျွန်ုပ်က အစေခံနေသည်ဖြစ်စေ၊ အမှုအရာများကို လုပ်ဆောင်ပေးနေသည်ဖြစ်စေ ယင်းတို့အားလုံးကို ဘုရားသခင်ဆီမှနေ၍ ကျွန်ုပ် လက်ခံမည်။ ဤသည်မှာ ကျွန်ုပ်၏ တာဝန်ဖြစ်ပြီး ကျိုးနွံနာခံသင့်သည်။ ကျွန်ုပ်၏ ဂုဏ်သိက္ခာကို မလိုအပ်ပေ။ ဘုရားအိမ်တော်တွင် တာဝန်များသည် အဆင့်မြင့်၊ အဆင့်နိမ့်၊ မြင့်သော အဆင့်အတန်း၊ နိမ့်သောအဆင့်အတန်း၊ ယောက်ျားများအတွက် တာဝန်များ၊ မိန်းမများအတွက် တာဝန်များ၊ အသက်ကြီးသူများအတွက် တာဝန်များ၊ ငယ်သူများအတွက် တာဝန်များဟူ၍ ခွဲခြားမထားပေ။ ကောင်းစွာလုပ်ဆောင်သော တာဝန်များနှင့် ကောင်းစွာလုပ်ဆောင်ခြင်းမရှိသော တာဝန်များ၊ သစ္စာစောင့်သိစွာ လုပ်ဆောင်သော တာဝန်များနှင့် သစ္စာမစောင့်သိစွာ လုပ်ဆောင်သော တာဝန်များသာရှိသည်” ဟူ၍ ဖြစ်သည်။ သင်၏ ဂုဏ်၊ အဆင့်အတန်း၊ နေရာနှင့် သိက္ခာတို့ကို သင်လက်လွှတ်ပြီးနောက်တွင် သင့်ကိုယ်သင် အပြည့်အဝ လက်လွှတ်ပြီးဖြစ်သလော။ (မဟုတ်ပါ။) သင့်တွင် တုံ့ပြန်မှုတစ်ခု ရှိဆဲဖြစ်မည်။ တစ်ခါတစ်ရံတွင် လူတို့သည် သင့်အား မလေးမစားဆက်ဆံမည်။ သင်က နုံအသည်ဟု ထင်မည်။ သင့်အား နိမ့်ကျသူအဖြစ် ဆက်ဆံပြီး “ချက်ပြုတ်ခြင်းကို ထိုမျှ ပျော်ရွှင်သူသည် မည်သည့်အရာတွင်မျှ ဖြစ်ဖြစ်မြောက်မြောက်မရှိ။ ငါသည် ထိုအရာကို လုံးဝ လုပ်ဆောင်မည်မဟုတ်” ဟု ပြောလိမ့်မည်။ ၎င်းတို့သည် သင့်အား မှားယွင်းသော ဦးတည်ချက်သို့ ခေါ်ဆောင်လိမ့်မည်။ သင့်အတွင်းသို့ မမှန်ကန်သော စိတ်ကူးများနှင့် အယူအဆများ သွတ်သွင်းလိမ့်မည်။ ပြီးလျှင် သင်၏ လက်တွေ့လုပ်ဆောင်မှုအပေါ် လွှမ်းမိုးလိမ့်မည်။ ၎င်းတို့က အသက်ဝင်ရောက်မှုအပေါ် သင်အလေးထားခြင်း၊ သာမန်လူတစ်ဦးဖြစ်ခြင်း၊ သင့်တာဝန်အပေါ် သစ္စာစောင့်သိခြင်းကဲ့သို့သော အပြုသဘောဆောင်သော အရာများကို အရှက်ရသည့် ပုံစံအဖြစ် မြင်သည်။ ထို့ကြောင့် ၎င်းတို့က သင့်အား နိမ့်ကျသူအဖြစ် ဆက်ဆံပြီး ဝေဖန်အကဲဖြတ်သည်။ သင်က ယင်းကို မခံနိုင်လျှင် အပျက်သဘောအတွင်းသို့ ရုတ်ခြည်းကျရောက်ပြီး ဤတာဝန်သည် သင့်အား အခြားလူတို့ရှေ့တွင် အစဉ်သိက္ခာကျစေသည်၊ လူတို့အား သင့်ကို နိမ့်ကျသူအဖြစ် အစဉ်ဆက်ဆံပြီး အစဉ်အမိန့်ပေးခိုင်းစေရန် ပြုလုပ်သည်ဟု ထင်လိမ့်မည်။ ဤသို့ဆိုလျှင် သင်သည် နောက်တစ်ဖန် ကျိုးနွံနာခံမည်မဟုတ်၊ မှန်သလော။ မည်သူကမျှ သင့်အားနိမ့်ကျသူအဖြစ် မဆက်ဆံသောအခါ၊ သို့မဟုတ် ဝေဖန်အကဲဖြတ်ခြင်း မရှိသောအခါ သင်သည် ကျိုးနွံနာခံနိုင်ပြီဖြစ်သည်၊ အသက်ဝင်ရောက်မှု ရှိပြီးဖြစ်သည်၊ သမ္မာတရားစစ်မှန်မှုတစ်ခုရှိကာ ဝိညာဉ်ရင့်ကျက်မှုအချို့ ရှိပြီးဖြစ်သည်ဟု ထင်သည်။ ဤစဉ်းစားပုံမှာ မှန်ကန်သလော။ ဤသို့ဆိုလျှင် တစ်စုံတစ်ယောက်က သင့်အား ဝေဖန်အကဲဖြတ်ပြီး သင်၏ ဝိညာဉ်ရင့်ကျက်မှုက စိန်ခေါ်ခြင်းခံရသောအခါတွင် သင်သည် အပျက်သဘောဆောင်လာပြီး “ဤအရာမပြီးဆုံးမီတွင် ငါသည် မည်မျှဆက်လက်၍ ချက်ပြုတ်ဖို့လိုသနည်း။ ဤလူသည် ငါ့အား အစဉ်အထင်သေးသည်။ ငါ့အား သူတို့အထင်သေးသည်မှာ မမှန်ဘဲ ယင်းကို ငါလက်မခံနိုင်ပါ” ဟူ၍ အဘယ်ကြောင့် တွေးသနည်း။ ပြဿနာက နောက်တစ်ဖန် ဖြစ်ပေါ်လာသည်။ သင်က ယင်းကို လက်မခံနိုင်သောအခါ သင်သည် တစ်ချိန်တည်းတွင် စောဒကတက်ပြီး “ခေါင်းဆောင်က ကျွန်ုပ်အပေါ် ဤတာဝန်မျိုးကို အဘယ်သို့ ချပေးနိုင်ရသနည်း။ အခြားတစ်ယောက်ကို ရွေးရမည့်အစား အဘယ်ကြောင့် ကျွန်ုပ်ကို သီးသန့်ရွေးရသနည်း။ ကျွန်ုပ်သည် အနိုင်ကျင့်ရန် လွယ်ကူသည့်ပုံစံရှိသလော။ လူတို့က ကျွန်ုပ်ကို အနိုင်ကျင့်သည်။ ခေါင်းဆောင်က ကျွန်ုပ်ကို မျက်နှာသာမပေး။ ဘုရားသခင်က ကျွန်ုပ်ကို မကာကွယ်” ဟု ဆိုသလော။ သင်၏ ပုန်ကန်တတ်သော စိတ်သဘောထားက နောက်တစ်ဖန် ခေါင်းထောင်လာပြီ ဖြစ်သည်။ ဤတွင် ပြဿနာက အဘယ်နည်း။ သင်၏ဝိညာဉ်ရင့်ကျက်မှုက သေးငယ်လွန်းခြင်း ဖြစ်နိုင်သလော။ ဤသေးငယ်သော စိတ်ထိခိုက်မှုကိုပင် သင် တောင့်မခံနိုင်ဘဲ ဤအတွက်ကြောင့် သင်က အပျက်သဘောဆောင်ကာ စောဒကတက်သည်။ ဤသည်မှာ သမ္မာတရားစစ်မှန်မှုများရှိခြင်းကို ဆိုလိုသလော။ သင့်တွင် မည်သည့်သမ္မာတရားစစ်မှန်မှုမျှ မရှိပေ။ ဤပြဿနာကို ဖြေရှင်းရန် အလွန်ရိုးရှင်းသော နည်းလမ်းရှိသည်။ သင့်စိတ်နှလုံး၌ သင်က “ငါ့ကို မည်သူက အထင်သေးသည်ဖြစ်စေ၊ အထင်အမြင်သေးစွာဖြင့် ကြည့်သည်ဖြစ်စေ ငါ့တာဝန်ကို ထမ်းဆောင်သင့်သည်။ ဘုရားသခင်၏ တာဝန်ပေးစေခိုင်းချက်ကို ငါ စွန့်ပစ်၍မရ။ ငါသည် အခြားလူများအတွက် လုပ်ဆောင်နေခြင်း မဟုတ်သကဲ့သို့ အခြားလူများက ငါ့အပေါ် တစ်ခုခုထင်မြင်စေရန်အတွက် လုပ်ဆောင်နေခြင်းလည်း မဟုတ်ပါ။ အခြားသူများက ငါ့အပေါ် အထင်ကြီးခြင်းက အဘယ်အကျိုးရှိသနည်း။ ဘုရားသခင် ကျေနပ်စေရန်အတွက် ငါ၏တာဝန်ကို ဖြည့်ဆည်းရမည်” ဟု တွေးရမည်။ ဤသည်မှာ သင့်စိတ်နှလုံးတွင် သင်တွေးသင့်သည့်အရာ ဖြစ်သည်။ ယခုတွင် သင်ချက်ပြုတ်သောအခါ မိမိကိုယ်ကို ယုံကြည်သည်ဟု မခံစားရသလော။ ဤသို့ဆိုလျှင် ပြဿနာ ပြေလည်သလော။ အမှန်တကယ်တွင် ယင်းမှာ အပြည့်အဝ ပြေလည်ခြင်းမရှိ။ အဆုံးတွင် သင်သည် အစဉ် ဒွိဟဖြစ်နေသည့် အခြေအနေတွင်ရှိပြီး အားနည်းခြင်းနှင့် အပျက်သဘောဆောင်ခြင်းထဲသို့ စဉ်ဆက်မပြတ် ကျရောက်ကာ ထို့နောက်တွင် သင်သည် ရုန်းထွက်ဖို့ အားထုတ်လျက်ရှိသည်။ သင်သည် စဉ်ဆက်မပြတ် ဖွံ့ဖြိုးအောင် ပြုပြင်မွမ်းမံခြင်းခံရသည်။ သင်သည် အခြေအနေတိုင်းကို ဆန်းစစ်ပြီးဖြစ်ကာ ဤသို့ အလွန်ပင်ပန်းသည့်ပုံစံဖြင့် အစဉ်နေထိုင်လိုစိတ်မရှိပေ။ ဤအခက်အခဲများက သင့်အား အစဉ်ဖိစီးနေခြင်း၊ အဖျက်အမှောင့်လုပ်ခြင်း၊ သို့မဟုတ် ဘောင်ခတ်ခြင်းကို သင်အလိုမရှိ။ သင်သည် သင့်တာဝန်ကို လွယ်ကူစွာ၊ ရိုးရှင်းစွာ ထမ်းဆောင်လိုသည်။ ဤသို့ဆိုလျှင် ဤအရာကို သင်အဘယ်သို့ ဖြစ်မြောက်အောင် လုပ်ဆောင်သနည်း။ သမ္မာတရားကို စဉ်ဆက်မပြတ် ရှာဖွေရမည်။ သင်၏ ခံယူချက်ကို စဉ်ဆက်မပြတ် ဆွဲကိုင်ထားရမည်။ ပြီးလျှင် ဘုရားနှုတ်ကပတ်တော်အတိုင်း လက်တွေ့လုပ်ဆောင်ခြင်းသည် အစဉ်သဖြင့် မှန်ကန်သော လုပ်ဆောင်မှုဖြစ်သည်။ သင်က “မည်သူကမျှ ငါ့ကို အဖျက်အမှောင့်မလုပ်နိုင်။ ဤသည်မှာ ငါ့တာဝန်ဖြစ်သည်။ ဤသည်မှာ ဘုရားသခင်က ငါ့ကို ပေးသည့် တာဝန်ပေးစေခိုင်းချက်ဖြစ်သည်။ ဤသည်မှာ ငါ၏တာဝန်နှင့် ငါ၏ ဝတ္တရားဖြစ်သည်။ မည်သူက ငါ့ကို လှောင်ပြောင်သည်ဖြစ်စေ၊ ထင်ယောင်ထင်မှားဖြစ်အောင် လုပ်သည်ဖြစ်စေ၊ သို့မဟုတ် သွေးဆောင်ဖြားယောင်းသည်ဖြစ်စေ အကြောင်းမထူးပေ။ ငါ့တာဝန်ကို ထမ်းဆောင်နိုင်သည်မှာ ငါ၏ ဂုဏ်ဖြစ်သည်။ ငါက ကိုင်တွယ်နိုင်လျှင် ဘုရားဘုန်းတော်ထင်ရှား‌စေမည်။ ငါ မကိုင်တွယ်နိုင်လျှင် ငါသည် မိမိကိုယ်ကို အရှက်ရစေပြီဖြစ်သည်။ ငါ့အား လှောင်ပြောင်ပြီး ဤတာဝန်ကို အထင်သေးသည့် မည်သူမဆိုသည် သမ္မာတရားကို လိုက်စားသူမဟုတ်” ဟု ပြောသည်။ ဤသည်မှာ အမှန်တရားမဟုတ်လော။ (ဟုတ်ပါသည်။) ဤသည်မှာ အမှန်တရားဖြစ်သည်။ ယောဘသည် စမ်းသပ်ခြင်းခံရသောအခါ စာတန်က သူ့ကို အဖျက်အမှောင့်လုပ်ပြီး စုံစမ်းသွေးဆောင်သည်။ သို့သော် ယောဘက သံသယရှိသလော။ (မရှိပါ။) အဘယ်ကြောင့်ဆိုသော် သမ္မာတရား၊ ဘုရားနှုတ်ကပတ်တော်နှင့် ဘုရားသခင်၏ လမ်းခရီးက သူ၏ စိတ်နှလုံး၌ ရှိသောကြောင့် ဖြစ်သည်။ အခြေအနေများ၊ စမ်းသပ်မှုများနှင့် ရင်ဆိုင်ရသောအခါ သင်က သမ္မာတရားကို ထိန်းသိမ်းပြီး ဘုရားသခင်က သင့်ကိုပေးသည့် တာဝန်ပေးစေခိုင်းချက်ကို ထိန်းသိမ်းနိုင်ခြင်းရှိမရှိဆိုသည်မှာ သမ္မာတရားကို သင်သိသော၊ သဘောပေါက်နားလည်သော၊ လက်ခံသော အတိုင်းအတာပေါ်တွင် မူတည်သည်။ လူအချို့မှာ သမ္မာတရားကို အစဉ်သံသယဝင်ပြီး ယင်းနှင့်ပတ်သက်၍ သေချာသည့်နေရာတစ်ခုသို့ မရောက်ရှိနိုင်ပေ၊ သို့မဟုတ် ၎င်းတို့တာဝန်နှင့်ပတ်သက်ပြီး တစ်စုံတစ်ခုကို ၎င်းတို့ မည်သို့လုပ်ဆောင်သင့်သည်ကိုလည်းကောင်း၊ ယင်းမှာ မှန်ကန်သော လုပ်ဆောင်နည်း ဟုတ်မဟုတ်ကိုလည်းကောင်း မည်သည့်အခါမျှ မသေချာပေ။ ၎င်းတို့သည် မှန်သောအရာများကို မည်သည့်အခါမျှ စွဲစွဲမြဲမြဲ မလုပ်နိုင်ပေ။ ၎င်းတို့သည် အချို့သောလူများ၊ ဖြစ်ရပ်များ၊ အမှုအရာများ၏ အဖျက်အမှောင့်လုပ်ခြင်းကို အစဉ်ခံရသည်။ ပြီးလျှင် လူဆိုးများ၊ ဆိုးယုတ်သောလူများ၊ မကောင်းဆိုးဝါးများ၊ သို့မဟုတ် စာတန်များက ၎င်းတို့ထံသို့ ခိုးကြောင်ခိုးဝှက် လျှောက်သွားကာ ၎င်းတို့ကို စုံစမ်းသွေးဆောင်သည့်၊ သို့မဟုတ် အဖျက်အမှောင့်လုပ်သည့်အရာများကို ပြောသောအခါတွင် ၎င်းတို့သည် အားနည်းလာပြီး အထင်အမြင်မှားအောင် ပြုလုပ်ခြင်းခံရသည်။ ဤသည်မှာ ၎င်းတို့သည် ဝိညာဉ်ရင့်ကျက်မှုသေးငယ်သည်ဟု မဆိုလိုသလော။ (ဆိုလိုပါသည်။) သေးငယ်သော ဝိညာဉ်ရင့်ကျက်မှုသည် ပြုပြင်ရန် လွယ်ကူသလော။ သဘောတရားအရ လွယ်ကူသည်။ သင်ရောက်ရှိနေသောလမ်းသည် ဘုရားသခင်က ခေါ်ဆောင်သောလမ်းဖြစ်ကြောင်း သင်သေချာနိုင်ခြင်း ရှိမရှိအပေါ်တွင် မူတည်သည်။ သင့်တာဝန်ကို သင်ထမ်းဆောင်သောအခါ သမ္မာတရားကို လက်တွေ့လုပ်ဆောင်ပြီး ဘုရားသခင်၏ တာဝန်ပေးစေခိုင်းချက်ကို လက်ခံသင့်သည်။ ဤသည်မှာ အရေးပါသည်။ ကြောက်ရမည့် တစ်ခုတည်းသောအရာမှာ သင့်စိတ်နှလုံး၌ သင့်တာဝန်အပေါ် တစ်ဖက်သတ်အမြင်ရှိခြင်း၊ သင့်တာဝန်က သင့်အား သိက္ခာကျစေပြီး မည်သည့်အရာမျှ ဖြစ်ဖြစ်မြောက်မြောက် မရှိအောင်ဖြစ်စေသည်ဟု ထင်မြင်ခြင်းဖြစ်သည်။ သင့်တွင် တစ်ဖက်သတ်အမြင်များရှိသည့်အပြင် အခြားလူများက သင့်ကို အဖျက်အမှောင့်လုပ်သောအခါ ယင်းသည် ပို၍ပင် ဒုက္ခပေးတတ်သည်။ သင့်စိတ်နှလုံးက အားလုံးရောထွေးနေသောအခါ၌ သင့်တာဝန်ကို ကောင်းစွာ မထမ်းဆောင်နိုင်ပေ။ ယောဘက စမ်းသပ်ခြင်းခံရသောအခါ သူ့အနီးတွင် သူ့ကို အဖျက်အမှောင့် လုပ်သောသူများစွာရှိသည်။ သူ၏မိန်းမက ပြောသည့်အရာမှာ အဘယ်နည်း။ (“ဘုရားသခင်ကို စွန့်ပယ်၍ သေလော့” (ယောဘ ၂:၉)ဟူ၍ ဖြစ်ပါသည်။) ဤသည်မှာ သူမက “မယုံကြည်နှင့်။ သင်ယုံကြည်သည့်အရာက အမှန်တကယ် ဘုရားသခင်ဖြစ်လျှင် အဘယ်ကြောင့် ဤအရာများက သင့်အပေါ် ဖြစ်ပျက်သနည်း” ဟု ဆိုလိုခြင်း ဖြစ်သည်။ ယောဘက မည်သည့်အရာကို ဆိုသနည်း။ (“မိန်းမမိုက် ပြောတတ်သကဲ့သို့ သင်သည် ပြော၏။”(ယောဘ ၂:၁၀) ဟု ဆိုပါသည်။) ယောဘက သူ၏ မိန်းမကို ရှုတ်ချခဲ့သည်။ အဘယ်ကြောင့်ဆိုသော် ဘုရားသခင်က စစ်မှန်သော ဘုရားဖြစ်သည်ကိုလည်းကောင်း၊ ဤအရာကို ဘုရားသခင် လုပ်ဆောင်သည်ကိုလည်းကောင်း၊ ဤသည်မှာ ဘုရားသခင်၏ အချုပ်အခြာအာဏာ ဖြစ်သည်ကိုလည်းကောင်း၊ ဘုရားသခင်လက်တော်၏ လုပ်ဆောင်မှု ဖြစ်သည်ကိုလည်းကောင်း ယောဘက သေချာသိပြီးဖြစ်သောကြောင့် ဖြစ်သည်။ ယောဘက အလွန်သေချာခဲ့သည်။ ဤသို့ဆိုလျှင် ယနေ့ခေတ်လူတို့က သမ္မာတရားကို နားလည်သည်နှင့် ၎င်းတို့သည် အဘယ်ကြောင့် မှန်သောလမ်းခရီးကို စွဲစွဲမြဲမြဲလိုက်ပြီး ၎င်းတို့၏ သက်သေခံချက်တွင် ခိုင်မာစွာ မရပ်တည်နိုင်သနည်း။ ဤသည်မှာ အဘယ်ကြောင့်ဆိုသော် လူတို့၏ စိတ်နှလုံးများသည် လွန်စွာ စွန်းထင်းနေသောကြောင့် ဖြစ်သည်။ သမ္မာတရားကို ၎င်းတို့ နားမလည်ရုံသာမက ၎င်းတို့သည် သမ္မာတရားအား ချစ်သောသူ၊ သို့မဟုတ် သမ္မာတရားအား ရှာဖွေသောသူများမဟုတ်ကြပေ။ ထို့ကြောင့် လူတို့သည် စကားများနှင့် အယူဝါဒများ မည်မျှကို ပြောဆိုနိုင်သည်ဖြစ်စေ၊ ကျယ်လောင်မြည်ဟည်းသော ဆောင်ပုဒ်မည်မျှကို ၎င်းတို့ ကရားရေလွှတ်ပြောဆိုနိုင်သည်ဖြစ်စေ အဆုံးတွင် ခိုင်မာစွာ မရပ်တည်နိုင်ပေ။" အသင်းတော်ရှိ တစ်စုံတစ်ယောက်က အနည်းငယ်ကွဲပြားသောအရာတစ်ခုကို ပြောသည်နှင့် တစ်ပြိုင်နက်၊ သို့မဟုတ် အဖျက်အမှောင့် လုပ်သောအရာများကိုဖြစ်စေ၊ အထင်အမြင်မှားစေသော အရာများကိုဖြစ်စေ၊ ရှုတ်ချပြီး အရှက်ရစေသော အရာများကိုဖြစ်စေ တစ်စုံတစ်ယောက်က ပြောသည်နှင့်တစ်ပြိုင်နက် ၎င်းတို့သည် လှောင်ပြောင်ခြင်းနှင့် အရှက်ခွဲခြင်းခံရသည်ဟု ထင်မြင်ပြီး လုံးဝပင် ယူကျုံးမရဖြစ်ကြရသည်။ လူတို့သည် ဤပုံစံဖြင့် မိမိတို့ကိုယ်ကို ထင်ရှားစေလျှင်၊ စိတ်အတွင်း၌ စဉ်ဆက်မပြတ် ဒွိဟဖြစ်နေလျှင်၊ ၎င်းတို့အမြင်များကို စဉ်ဆက်မပြတ် ချိန်ညှိနေသော်လည်း တစ်ချိန်တည်းတွင် ဘုရားသခင်၏ အချုပ်အခြာအာဏာနှင့် အစီအစဉ်များကိုလည်း စဉ်ဆက်မပြတ် လက်ခံကာ သမ္မာတရားကို နားလည်ရန် ဆက်လက်လုပ်ဆောင်နေလျှင်၊ မတူညီသော သမ္မာတရားရှုထောင့်များသို့ တဖြည်းဖြည်းချင်း ဝင်ရောက်နေလျှင်၊ သမ္မာတရားအားလုံးဆီသို့ ဝင်ရောက်နေလျှင်၊ အဆုံး၌ မည်သည့်လူ၊ ဖြစ်ရပ်၊ အမှုအရာမျိုးမဆို၏ အဖျက်အမှောင့်လုပ်ခံရခြင်း၊ ထိခိုက်ခံရခြင်း၊ သို့မဟုတ် ထိန်းချုပ်ခံရခြင်းတို့ကို ရှောင်ကြဉ်နိုင်လျှင်၊ ၎င်းတို့ လက်တွေ့လုပ်ဆောင်သည့် သမ္မာတရားစည်းမျဉ်းများက မှန်ကန်သည်ဟု ခိုင်မာစွာ ယုံကြည်လျှင် ၎င်းတို့သည် ၎င်းတို့၏ စိတ်သဘောထားကို ပြောင်းလဲပြီး ဖြစ်သည်။

လက်ရှိအချိန်တွင် သင်တို့တာဝန်များကို သင်တို့ထမ်းဆောင်သောအခါ လူ၊ ဖြစ်ရပ်၊ အမှုအရာမျိုးစုံတိုင်း၏ ဘောင်ခတ်ခြင်းကို သင်တို့ခံရရန် ဖြစ်နိုင်သေးသလော။ သမ္မာတရားကို သင်တို့ ကိုင်စွဲနိုင်ပြီး အမှုအရာများကို စည်းမျဉ်းများနှင့်အညီ လုပ်ဆောင်နိုင်သလော။ (မလုပ်ဆောင်နိုင်ပါ။) ဤသို့ဆိုလျှင် သင်တို့၌ မည်သည့်အခက်အခဲများ ရှိတတ်သနည်း။ (တစ်ခါတစ်ရံတွင် အခြားသောလူများက ဘုရားအိမ်တော်၏ အကျိုးစီးပွားများအား ထိခိုက်သောအရာများကို လုပ်ဆောင်နေသည်ကို ကျွန်ုပ်မြင်သောအခါ ကျွန်ုပ်က ထောက်ပြသည်။ သို့သော် ၎င်းတို့က လက်မခံသည်ကိုဖြစ်စေ၊ ၎င်းတို့၌ မကောင်းသော သဘောထား ရှိသည်ကိုဖြစ်စေ ကျွန်ုပ် မြင်သောအခါ ကျွန်ုပ်သည် စတင်ငြင်းခုံရမည်ကို ကြောက်ရွံ့သောကြောင့် အလျှော့ပေးလိုက်သည်။) အလျှော့ပေးခြင်းက မှန်သလော၊ သို့မဟုတ် မှားသလော။ (မှားသည်။ သို့သော် ကျွန်ုပ်က ဤအမှုကိစ္စကို ဖိအားပေးလျှင် ငြင်းခုံမှုစတင်ဖြစ်ပွားပြီး ငြိမ်သက်ခြင်းအား ဖျက်ဆီးမိမည်ကို ကြောက်ရွံ့သည်။ ပြီးလျှင် လူတို့က ကျွန်ုပ်အပေါ် အမြင်ကောင်းမည်မဟုတ်။) သင်သည် ငြင်းခုံမှုများကို ရှောင်လိုလျှင် ညှိနှိုင်းခြင်းသည် တစ်ခုတည်းသောနည်းလမ်းဖြစ်သလော။ မည်သည့်အခြေအနေများတွင် သင် ညှိနှိုင်းနိုင်သနည်း။ သင်၏ကိုယ်ကျိုး၊ သို့မဟုတ် သင်၏ ဂုဏ်ကဲ့သို့သော သေးငယ်သောကိစ္စများနှင့်သက်ဆိုင်လျှင် ငြင်းခုံစရာမလိုပေ။ သည်းခံရန်၊ သို့မဟုတ် ညှိနှိုင်းရန် ရွေးချယ်နိုင်သည်။ သို့သော် အသင်းတော်အလုပ်ကို ထိခိုက်နိုင်ပြီး ဘုရားအိမ်တော်၏ အကျိုးစီးပွားများကို နစ်နာစေနိုင်သော ကိစ္စများတွင် စည်းမျဉ်းများကို လိုက်နာရမည်။ ဤစည်းမျဉ်းကို သင် မစောင့်ထိန်းလျှင် သင်သည် ဘုရားသခင်အပေါ် သစ္စာမရှိခြင်းဖြစ်သည်။ သင်သည် သိက္ခာဆည်ရန်၊ သို့မဟုတ် သင်၏ အပြန်အလှန် ပုဂ္ဂိုလ်ရေး ဆက်ဆံမှုများကို ထိန်းသိမ်းရန်အတွက် ညှိနှိုင်းပြီး သမ္မာတရားစည်းမျဉ်းများကို စွန့်လွှတ်ရန် သင်ရွေးချယ်လျှင် ဤသည်မှာ သင်က တစ်ကိုယ်ကောင်းဆန်ပြီး ယုတ်မာခြင်းမဟုတ်လော။ ဤသည်မှာ သင်၏တာဝန်တွင် တာဝန်မသိတတ်သော၊ ဘုရားသခင်အပေါ် သစ္စာမရှိသော လက္ခဏာမဟုတ်လော။ (ဟုတ်ပါသည်။) ထို့ကြောင့် သင်၏တာဝန်လမ်းကြောင်းတွင် လူတိုင်းက သဘောထားကွဲလွဲသော အချိန်ရောက်လာလျှင် မည်သို့ လက်တွေ့လုပ်ဆောင်သင့်သနည်း။ ယင်းနှင့်ပတ်သက်၍ သင်၏ အစွမ်းရှိသမျှ ငြင်းခုံခြင်းက ပြဿနာကို ပြေလည်စေမည်လော။ (မပြေလည်ပါ။) ဤသို့ဆိုလျှင် ပြဿနာကို မည်သို့ ဖြေရှင်းသင့်သနည်း။ ဤအခြေအနေတွင် သမ္မာတရားကို နားလည်သူသည် ပြဿနာကို ဖြေရှင်းရန် ရှေ့ထွက်သင့်သည်။ ရှေးဦးစွာ ပြဿနာကို ရှေ့တွင်ချပြီး နှစ်ဖက်လုံး၏ ထင်မြင်ချက်များကို ပြောခွင့်ပေးသင့်သည်။ ထို့နောက်တွင် လူတိုင်းက သမ္မာတရားကို အတူတကွ ရှာရန်ဖြစ်သည်။ ဘုရားသခင်ထံ ဆုတောင်းပြီးနောက်တွင် ဘုရားနှုတ်ကပတ်တော်ရှိ သက်ဆိုင်မှုရှိသော သမ္မာတရားကို ဆက်လက်၍ မိတ်သဟာယဖွဲ့ရန် ထုတ်ယူဖို့ ဖြစ်သည်။ သမ္မာတရားစည်းမျဉ်းများကို ၎င်းတို့ မိတ်သဟာယဖွဲ့ပြီး ရှင်းလင်းမှုရရှိပြီးသည့်နောက်တွင် နှစ်ဖက်လုံးက ကျိုးနွံနာခံနိုင်လိမ့်မည်။ ၎င်းတို့သည် သမ္မာတရားအပေါ် ကျိုးနွံနာခံရန် သင်ယူရမည်။ လူအများစုက သမ္မာတရားကို ကျိုးနွံနာခံနိုင်သော်လည်း သမ္မာတရားကို ကျိုးနွံနာခံနိုင်ခြင်း မရှိသောသူ၊ သို့မဟုတ် ကျိုးကြောင်းပြပြောဆို၍ မရနိုင်သောသူ အနည်းငယ်ရှိလျှင် ၎င်းတို့သည် သမ္မာတရားကို လက်မခံသောသူများဖြစ်ကြပြီး ၎င်းတို့၏ သဘာဝသည် ဆိုးယုတ်လူတို့၏ သဘာဝဖြစ်သည်။ ပြီးလျှင် ဘုရားသခင် ရွေးချယ်ထားသောသူများက ၎င်းတို့ကို လွယ်ကူစွာ ပိုင်းခြားသိမြင်လိမ့်မည်။ ဤသည်မှာ အသင်းတော်တွင် ငြင်းခုံမှုပြဿနာများကို ဖြေရှင်းရန် အကောင်းဆုံးနည်းလမ်းဖြစ်သည်။ ပြဿနာများကို ဖြေရှင်းရန်အတွက် သမ္မာတရားကို အသုံးပြုခြင်းသည် အရေးကြီးသော စည်းမျဉ်းတစ်ခုဖြစ်ပြီး စည်းမျဉ်းမရှိသော ညှိနှိုင်းမှုများကို မပြုလုပ်နိုင်ပါ။ သင်၏ တစ်ကိုယ်ရေ ဆက်ဆံရေးများ၊ ဂုဏ်သိက္ခာနှင့် ကိုယ်ကျိုးတို့ကို ထိန်းသိမ်းရန်အတွက် သင်သည် ဘုရားအိမ်တော်၏ အကျိုးစီးပွားများကို စွန့်လွှတ်နိုင်လျှင် သင်သည် စာတန်နှင့် အပေးအယူလုပ်နေခြင်းဖြစ်သည်။ ဤသည်မှာ စည်းမျဉ်းနှင့် မညီသကဲ့သို့ ဘုရားသခင်အပေါ် သစ္စာစောင့်သိမှု မရှိခြင်း ဖြစ်သည်။ လူတစ်ဦးချင်းစီက မိမိတို့၏ တစ်ကိုယ်ရေ သိက္ခာဆည်ရန် ကြိုးစားပြီး မိမိတို့၏ ကိုယ်ပိုင်အကြောင်းပြချက်များအပေါ် အလေးထားပါက ဤသည်မှာ သမ္မာတရားအား ရှာဖွေခြင်း သဘောထားဖြစ်သလော။ ဤသည်မှာ မိမိတို့တာဝန်တွင်ရှိသင့်သော သဘောထားဟုတ်သလော။ (မဟုတ်ပါ။) လူတစ်ယောက်အနေဖြင့် သူ၏တာဝန်တွင် သစ္စာစောင့်သိမှုကို ရရှိရန်အတွက် သူသည် ဂုဏ်သတင်း၊ သို့မဟုတ် ကိုယ်ကျိုးအတွက် မယှဉ်ပြိုင်သင့်ပေ။ သူသည် ဘုရားသခင်အား ဩဇာအာဏာ ရှိစေသင့်ပြီး သမ္မာတရားအား သူ၏ အရှင်သခင်ဖြစ်စေသင့်သည်။ ဘုရားအိမ်တော်၏ အကျိုးစီးပွားများသည် အရေးကြီးဆုံးဖြစ်ပြီး ထိရောက်မှုရှိသောအလုပ်သည် အရေးကြီးဆုံးဖြစ်သည်။ ဤစည်းမျဉ်းသည် မမှန်ကန်သလော။ (မှန်ကန်သည်။) သင်တို့အားလုံးသည် ဤစည်းမျဉ်းကို လိုက်နာနိုင်လျှင် လူတို့နှင့် ငြင်းခုံစရာ မည်သည့်အရာကျန်သနည်း။ ငြင်းခုံမှုများ ရှိမည်မဟုတ်ပေ။ မိမိတို့၏ ကိုယ်ပိုင်အကျိုးစီးပွားများကို အစဉ်ကာကွယ်ပြီး သမ္မာတရားအား လုံးဝ လက်တွေ့မလုပ်ဆောင်သူတို့သည် လူကောင်းများမဟုတ်ဘဲ အခြားလူများထံမှ မျက်နှာသာရရန်အတွက် ဘုရားအိမ်တော်၏ အကျိုးစီးပွားများကို အစဉ်သစ္စာဖောက်သောသူများက ပို၍ပင် ဆိုးသည်။ ဤလူတို့အားလုံးသည် မယုံကြည်သူများဖြစ်ကြပြီး ဘုရားသခင်ကို သစ္စာဖောက်သူများဖြစ်သည်။ လူတစ်ယောက်သည် ဘုရားအိမ်တော်၏ အကျိုးစီးပွားများနှင့် အသင်းတော်အလုပ်၏ ထိရောက်မှုကို ကာကွယ်ရန်အတွက် သဘောထားကွဲလွဲပြီး ငြင်းခုံကာ ၎င်းတို့၏ သဘောထားက အနည်းငယ် အလျှော့ပေးခြင်းမရှိလျှင် ဤသည်မှာ ပြဿနာဖြစ်သည်ဟု သင်တို့ ဆိုမလော။ (မဆိုပါ။) ၎င်းတို့၏ ရည်ရွယ်ချက်က မှန်ကန်သောကြောင့်ဖြစ်သည်။ ဘုရားအိမ်တော်၏ အကျိုးစီးပွားကို ကာကွယ်ရန်ဖြစ်သည်။ ဤသည်မှာ ဘုရားဘက်တွင် ရပ်တည်ပြီး သမ္မာတရားစည်းမျဉ်းများကို လိုက်နာသောသူ၊ ဘုရားသခင်က ဝမ်းမြောက်သောသူဖြစ်သည်။ ဘုရားအိမ်တော်၏ အကျိုးစီးပွားများကို ကာကွယ်သောအခါတွင် ပြင်းထန်သော၊ ပြတ်သားသော သဘောထားရှိခြင်းသည် မြဲမြံစွာ ရပ်တည်ခြင်း၊ စည်းမျဉ်းများကို လိုက်နာခြင်း၏ လက္ခဏာဖြစ်ပြီး ဘုရားသခင်က သဘောကျသည်။ ဤသဘောထားတွင် ပြဿနာတစ်ခုရှိသည်ဟု လူများက ခံစားနိုင်သည်။ သို့သော် ဤသည်မှာ ကြီးမားသော အရာမဟုတ်ပေ။ ယင်းသည် ဖောက်ပြန်ပျက်စီးသော စိတ်သဘောထားကို ထုတ်ဖော်ပြခြင်းနှင့် မသက်ဆိုင်ပေ။ သတိရလော့။ သမ္မာတရားစည်းမျဉ်းများကို လိုက်နာခြင်းသည် အရေးကြီးဆုံးအရာဖြစ်သည်။

အသက်ဝင်ရောက်မှုသည် အရေးပါဆုံးသောအရာဖြစ်သည်။ အသက်ဝင်ရောက်မှုက အဓိကအားဖြင့် မည်သည့်အရာနှင့် ဆက်စပ်နေသနည်း။ (သမ္မာတရားအား လိုက်စားခြင်းဖြင့် ဆက်စပ်နေသည်။) မှန်သည်။ အဓိကအားဖြင့် သမ္မာတရားအား လိုက်စားခြင်းနှင့် ဆက်စပ်နေသည်။ သမ္မာတရားအား လိုက်စားသောသူတို့သာ အသက်ဝင်ရောက်မှုရှိသည်။ လူတို့သည် အသက်ဝင်ရောက်မှု ရှိလိုလျှင် ယင်းသည် သမ္မာတရားအား လက်တွေ့လုပ်ဆောင်ခြင်းနှင့် သက်ဆိုင်သည်။ လူတစ်ဦးသည် သမ္မာတရားအား လိုက်စားခြင်းရှိမရှိကို မည်သို့ ပိုင်းခြားသိမြင်သင့်သနည်း။ မည်သည့်လူစားမျိုးက သမ္မာတရားကို မလိုက်စားသနည်း။ သင်သိသလော။ ငါပြောဆိုသည့် ပထမအမျိုးအစားမှာ ဝိညာဉ်ရေးရာ နားလည်သဘောပေါက်မှု မရှိသောသူများဖြစ်သည်။ ဝိညာဉ်ရေးရာ နားလည်သဘောပေါက်မှု မရှိသူတို့၏ အနှစ်သာရမှာ အဘယ်နည်း။ (လူတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်သော ဘုရားနှုတ်ကပတ်တော်များကို ဖတ်ပြီးနောက်တွင် ၎င်းတို့သည် ဘုရားနှုတ်ကပတ်တော်နှင့် ၎င်းတို့၏ ကိုယ်ပိုင်အခြေအနေများ၊ သရုပ်သကန်များကြား၌ ဆက်စပ်မှုတစ်ခုကို ဆွဲမထုတ်နိုင်ပါ။ ဘုရားသခင်က အခြားလူများအကြောင်းပြောနေသည်ဟု ၎င်းတို့ ထင်မြင်ကြသည်။) အဓိကအားဖြင့် ၎င်းတို့သည် မိမိတို့ကိုယ်ကို ဘုရားနှုတ်ကပတ်တော်များဖြင့် နှိုင်းယှဉ်ချိန်ဆ မကြည့်နိုင်ခြင်းဖြစ်သည်။ သို့သော် ဤအရာကို ၎င်းတို့ သိသလော။ (မသိပါ။) ဝိညာဉ်ရေးရာ နားလည်သဘောပေါက်မှု မရှိသူတို့သည် ဤအရာများကို သဘောပေါက်နိုင်စွမ်းမရှိပေ။ ၎င်းတို့၏ စိတ်နှလုံးများသည် ရွှင်ပျနေဆဲဖြစ်သည်။ ၎င်းတို့က ဘုရားနှုတ်ကပတ်တော်များစွာကို နားလည်သည်ဟု ထင်သည်။ သို့သော် အမှန်တကယ်တွင် နှုတ်ကပတ်တော်တိုင်းသည် ၎င်းတို့အတွက် စည်းမျဉ်းစည်းကမ်းတစ်ခုသာ ဖြစ်သည်။ ၎င်းတို့က "ဘုရားသခင်က ငါ့ကို ခိုင်းစေသည့်အရာမှန်သမျှကို ငါ လုပ်ဆောင်ခဲ့သည်။ ငါ့ကို သူ စွန့်လွှတ်ခိုင်းသည့်အရာမှန်သမျှကို ငါ စွန့်လွှတ်ခဲ့ပြီး ငါ့ကိုယ်ငါ အသုံးခံဖို့ သူစေခိုင်းသည့်အခါတွင်လည်း ငါ အသုံးခံခဲ့သည်။ ဘုရားသခင်ကို ဤသို့ ကျိုးနွံနာခံခြင်းအားဖြင့် ငါသည် ကယ်တင်ခြင်းခံရသည်” ဟု ထင်ကြသည်။ နှစ်အတန်ကြာ ဤသို့ ယုံကြည်ပြီးနောက်တွင် “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈) ဟု ပေါလု ပြောခဲ့သကဲ့သို့ ၎င်းတို့၌ အရင်းအနှီးရှိသည်ဟု ထင်ကြသည်။ မည်သည့်ပုံစံဖြင့် ပြောသည်ဖြစ်စေ ပေါလု၌ ဝိညာဉ်ရေးရာ နားလည်သဘောပေါက်မှု ကင်းမဲ့သည်။ ဤသည်မှာ အမှန်ပင် သနားစဖွယ်ဖြစ်သည်။ သူ့၌ ဝိညာဉ်ရေးရာ သဘောပေါက်နားလည်မှုမရှိသောအခါတွင် ဒုက္ခပေးနေပြီဖြစ်သည်။ သို့သော် ဤအရာအပြင် သူသည် သမ္မာတရားကို မလိုက်စားခဲ့ပေ။ သူသည် သူ၏ ကိုယ်ပိုင်အယူဝါဒ၊ ဆောင်ပုဒ်များ၊ စိတ်ကူးထင်မြင်မှုများ၊ အယူအဆများ၊ အသိပညာနှင့် အတွေးအခေါ်များအားလုံးတို့ကို သမ္မာတရားအဖြစ် မှတ်ယူပြီး သူ၏ ကိုယ်ပိုင်လိုက်စားမှုများကို ချဲ့ထွင်ရန် အခြေခံအုတ်မြစ်အဖြစ် အသုံးပြုခဲ့သည်။ ရလဒ်အနေဖြင့် မည်သည့်အရာကို သူလုပ်ဆောင်သည်ဖြစ်စေ သူသည် သမ္မာတရားစစ်မှန်မှုများကို အသက်ရှင်နေထိုင်နေခြင်းမဟုတ်ဘဲ မည်သည့်အရာကို သူလုပ်ဆောင်သည်ဖြစ်စေ ဘုရားသခင်၏ ရည်ရွယ်ချက်များဖြင့် မကိုက်ညီပေ။ သူ၏ ပြဿနာမှာ ပြင်းထန်သည်။ ပေါလုသည် ဝိညာဉ်ရေးရာ နားလည်မှုကင်းမဲ့ခြင်းနှင့် ပတ်သက်သောအခါ၌ အဆိုးဝါးဆုံးဖြစ်သည်။ မမှန်သလော။ (မှန်ပါသည်။) ဝိညာဉ်ရေးရာ နားလည်သဘောပေါက်မှု ကင်းမဲ့သူတို့သည် သမ္မာတရားကို ချစ်သလော။ လုံးဝ မချစ်ပေ။ အဘယ်ကြောင့်ဆိုသော် ဝိညာဉ်ရေးရာ နားလည်သဘောပေါက်မှုမရှိသောသူများသည် သမ္မာတရားကို သဘောပေါက်နိုင်စွမ်း မရှိသောကြောင့် ဖြစ်သည်။ သမ္မာတရားကို ၎င်းတို့ သဘောမပေါက်လျှင် သမ္မာတရားကို ၎င်းတို့ ချစ်နိုင်ဖို့ မဖြစ်နိုင်ပေ။ ဝိညာဉ်ရေးရာ နားလည်သဘောပေါက်မှု မရှိသူတို့သည် မိမိတို့ကိုယ်ကို မည်သို့ ပေါ်လွင်စေသနည်း။ အဓိက သရုပ်သကန်မှာ လူတို့သည် ဘုရားနှုတ်ကပတ်တော်နှင့် ပတ်သက်ပြီး ၎င်းတို့ကို မည်သို့ မိတ်သဟာယဖွဲ့သည်ဖြစ်စေ ၎င်းတို့က နားမလည်သေးပေ။ ပြီးလျှင် လူတို့က သမ္မာတရားနှင့်ပတ်သက်ပြီး ၎င်းတို့ကို မည်မျှရှင်းလင်းစွာ မိတ်သဟာယဖွဲ့သည်ဖြစ်စေ ၎င်းတို့က သဘောပေါက်နိုင်စွမ်းမရှိဆဲ ဖြစ်သည်။ ဤသည်မှာ အစွမ်းအစနိမ့်ကျလွန်းခြင်းနှင့် တိုက်ရိုက်ဆက်စပ်နေသည်။ ဝိညာဉ်ရေးရာ နားလည်သဘောပေါက်မှုမရှိသောသူတို့သည် သမ္မာတရားကို လိုက်စားနိုင်သလော။ ၎င်းတို့သည် ဆန္ဒရှိလျှင်ပင် မလိုက်စားနိုင်ပေ။ ဝိညာဉ်ရေးရာ နားလည်သဘောပေါက်မှု မရှိသောသူတို့သည် ဘုရားသခင်ပြောဆိုနေသည့်အရာကို နားမလည်နိုင်ပေ။ ဘုရားသခင်က မည်သည့်အခြေအနေများအား ဖော်ထုတ်သည်ကို မသိပေ။ ပြီးလျှင် မိမိတို့နှင့်ပတ်သက်သည့် နှိုင်းယှဉ်ချက်များ မချမှတ်နိုင်ပေ။ ၎င်းတို့သည် ဘုရားနှုတ်ကပတ်တော်များအားလုံးကို စည်းမျဉ်းစည်းကမ်းများ၊ စကားစုများ၊ ဆောင်ပုဒ်များနှင့် အယူဝါဒများအဖြစ် မှတ်ယူပြီး ဘုရားနှုတ်ကပတ်တော်များက သမ္မာတရားဖြစ်သည်ကို လုံးဝ မသိကြပေ။ ဤတွင် ပြဿနာမှာ အဘယ်နည်း။ ၎င်းတို့၏ အစွမ်းအစက နိမ့်လွန်းနေခြင်းဖြစ်သည်။ ၎င်းတို့သည် သဘောပေါက်နားလည်နိုင်စွမ်းကို လုံးဝ မပိုင်ဆိုင်ကြသကဲ့သို့ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းကို ပြသနေသည်။

ဒုတိယအမျိုးအစားမှာ ဝိညာဉ်ရေးရာ နားလည်သဘောပေါက်မှု ရှိသောသူများဖြစ်သည်။ ဝိညာဉ်ရေးရာ နားလည်သဘောပေါက်မှု ရှိသောသူများသည် သမ္မာတရားကို နားလည်နိုင်သည်။ ဘုရားနှုတ်ကပတ်တော်ကို ၎င်းတို့ စားသောက်သောအခါ နှိုင်းယှဉ်ချိန်ဆချက်များ ချမှတ်နိုင်သည်။ ပြီးလျှင် ဘုရားနှုတ်ကပတ်တော်က မည်သည့်အရာကို ဖော်ထုတ်နေသည်ကိုလည်းကောင်း၊ ဘုရားနှုတ်ကပတ်တော်တွင် မည်သည့်သမ္မာတရားများ ရှိသည်ကိုလည်းကောင်း၊ ဘုရားသခင်က မည်သည့်အရာကို တောင်းဆိုသည်ကိုလည်းကောင်း နားလည်နိုင်သည်။ နားလည်နိုင်စွမ်းရှိခြင်းသည် ဝင်ရောက်မှုရှိခြင်းနှင့် ညီမျှသလော။ (မညီမျှပါ။) ဤသို့ဆိုလျှင် ၎င်းတို့က နားလည်နိုင်သည်ဟု ငါဆိုသောအခါ၌ မည်သည့်အရာကို ညွှန်းဆိုနေခြင်း ဖြစ်သနည်း။ မည်သည့်အရာကို ကိုင်တွယ်နေခြင်း ဖြစ်သနည်း။ (၎င်းတို့သည် မိမိတို့ကိုယ်ကို ဘုရားနှုတ်ကပတ်တော်နှင့် နှိုင်းယှဉ်ချိန်ဆချက်များ ချမှတ်နိုင်သည်။) မိမိတို့ဖြင့် နှိုင်းယှဉ်ချိန်ဆချက်များ ချမှတ်နိုင်ခြင်းသည် ယင်း၏ တစ်စိတ်တစ်ပိုင်းဖြစ်သည်။ ၎င်းတို့သည် ဘုရားသခင်ဖော်ထုတ်သည့် လူ၏ ဖောက်ပြန်ပျက်စီးသော စိတ်သဘောထားများနှင့် အခြေအနေအမျိုးအစားတိုင်းကို ဝန်ခံကြသည်။ ဤသို့ဆိုလျှင် ၎င်းတို့သည် ဘုရားသခင်တောင်းဆိုသည့်အရာကို သိနိုင်စွမ်းရှိသလော။ အတိုင်းအတာတစ်ခုအထိ သိသင့်သည်။ ဘုရားသခင်၏ တောင်းဆိုချက်များကို သိသင့်သည်။ ဘုရားနှုတ်ကပတ်တော်တွင် မည်သည့်စည်းမျဉ်းများအကြောင်း ပြောဆိုသည်၊ သူ၏ ရည်ရွယ်ချက်များက မည်သည့်အရာများ ဖြစ်သည်ဆိုသည်တို့ကို သိသင့်သည်။ ၎င်းတို့သည် ဤအရာများနှင့်ပတ်သက်၍ ရှင်းလင်းပြီး နားလည်သည်။ ဤအတွက်ကြောင့် ၎င်းတို့ကို ဝိညာဉ်ရေးရာ နားလည်သဘောပေါက်မှုရှိသူများဟု ခေါ်ခြင်းဖြစ်သည်။ ဝိညာဉ်ရေးရာ နားလည်သဘောပေါက်မှုရှိသူများက ဘုရားနှုတ်ကပတ်တော်ကို စားသောက်သောအခါ၌ မိမိတို့ကိုယ်ကို နှိုင်းယှဉ်ချိန်ဆချက်များ ချမှတ်နိုင်ကြသည်။ ဘုရားနှုတ်ကပတ်တော်က မည်သည့်အရာအား ညွှန်းဆိုနေသည်၊ သူ၏ တောင်းဆိုချက်များက မည်သည့်အရာများ ဖြစ်သည်ဆိုသည်ကို နားလည်နိုင်ကြသည်။ ဤသည်မှာ ဤလူအမျိုးအစားသည် သမ္မာတရားကို သဘောပေါက်နားလည်ရန် အစွမ်းအစနှင့် အရည်အချင်းအား ပိုင်ဆိုင်သည်ကို ပြသည်။ ဤသို့ဆိုလျှင် ဤအစွမ်းအစနှင့် အရည်အချင်းကို ပိုင်ဆိုင်ခြင်းက ၎င်းတို့တွင် အသက်ဝင်ရောက်မှုရှိသည်ဟု သေချာပေါက်ဆိုလိုသလော။ (မဆိုလိုပါ။) မတူညီသော ဖြစ်နိုင်ချေအချို့ရှိသည်။ လူအချို့သည် ဘုရားနှုတ်ကပတ်တော်ကို နားလည်နိုင်ပြီး ဘုရားနှုတ်ကပတ်တော်ကို သဘောပေါက်နားလည်ရန် အစွမ်းအစနှင့် အရည်အချင်းကို ပိုင်ဆိုင်သည်။ သို့သော် မိမိတို့ကိုယ်ကိုဖြင့် မည်သည့်အခါမျှ နှိုင်းယှဉ်ချိန်ဆမကြည့်ဖူးပေ။ ၎င်းတို့သည် ဘုရားနှုတ်ကပတ်တော်နှင့် အခြားလူများကြားတွင်သာ နှိုင်းယှဉ်ချိန်ဆချက်များ ချမှတ်သည်။ အခြားလူများရှိ အားနည်းချက်များကို ရှာဖွေသည်။ ထိုလူတို့အပေါ် အနိုင်ယူရန်အတွက် ထိုလူတို့၏ ချို့ယွင်းချက်များကို အသုံးပြုသည်။ ၎င်းတို့၏ အခြေအနေများအပေါ် အမှားရှာသည်။ စုံစမ်းထောက်လှမ်းသူတစ်ဦးဖြစ်သည့်အလား ၎င်းတို့၏ စိတ်ကို ဖတ်ဖို့ ကြိုးစားသည်။ ၎င်းတို့၌ အခြားမည်သည့်အရာမျှ လုပ်စရာမရှိသောအခါတွင် အခြားလူများတွေးသည့်အရာကို ပြန်ပြောင်းစဉ်းစားသည်။ လူတို့က ၎င်းတို့၏ စိတ်နှလုံးထဲ၌ မည်သည့်အရာတွေးနေသည်ကိုလည်းကောင်း၊ ၎င်းတို့စိတ်နှလုံး၌ မည်သည့်အတွေးများ၊ စိတ်ကူးများရှိသည်ကိုလည်းကောင်း၊ ၎င်းတို့၏ ရည်ရွယ်ချက်က မည်သည့်အရာဖြစ်သည်ကိုလည်းကောင်း၊ ၎င်းတို့ ချိန်ရွယ်ချက်၊ ၎င်းတို့၏ အရင်းအခံအကြောင်း၊ ၎င်းတို့မျှော်လင့်သည့်အရာတို့က မည်သည့်အရာ ဖြစ်သည်ကိုလည်းကောင်း၊ အမှုအရာများအား လုပ်ဆောင်စဉ်တွင် မည်သည့်ဖောက်ပြန်ပျက်စီးသော စိတ်သဘောထားများကို ထုတ်ဖော်သည်ကိုလည်းကောင်း ရှာဖွေတွေ့ရှိဖို့ ကြိုးစားကြသည်။ ဤအရာများအား ရှာဖွေတွေ့ရှိရာ၌ ၎င်းတို့၏ ပန်းတိုင်မှာ အဘယ်နည်း။ အခြားလူများကို ဘုရားနှုတ်ကပတ်တော်နှင့် နှိုင်းယှဉ်ချိန်ဆချက်များချမှတ်ကာ ထို့နောက်တွင် ၎င်းတို့၏ပြဿနာများကို ဖြေရှင်းရန် ဖြစ်သည်။ ဥပမာအနေဖြင့် “မောင်လှ”နေထိုင်သော ပတ်ဝန်းကျင်၊ သူ၏ မိသားစုနောက်ခံက အဘယ်သို့ရှိသည်၊ ဘုရားသခင်ကို သူယုံကြည်ခဲ့သည်မှာ နှစ်မည်မျှရှိသည်၊ သူ့တွင် ပုံမှန်အားဖြင့် မည်သည့်ပြဿနာ ရှိသည်၊ သူ၏ စိတ်သဘောထားပြောင်းလဲခြင်းအား လိုက်စားသောအခါတွင် သူ့၌ မည်သည့်အားနည်းချက်များရှိသည်၊ အမှုအရာများ ဖြစ်ပျက်သောအခါ မည်သည့်အခက်အခဲများ မကြာခဏ ရှိသည်၊ သူ့အတွက် မည်သည့်အခြေအနေတွင် အပျက်သဘောဆောင်လာဖို့ လွယ်ကူသည်၊ သူ၏တာဝန်ကို မည်မျှကောင်းစွာ ထမ်းဆောင်သည်၊ ဘုရားနှုတ်ကပတ်တော်များကို သူမည်သို့ ချဉ်းကပ်သည်၊ ပြီးလျှင် သူ၏ ဝိညာဉ်ရေးရာအသက်တာက ပုံမှန်ဟုတ်မဟုတ်တို့ ဖြစ်သည်။ ၎င်းတို့သည် ဤအရာများအားလုံးကို ရှင်းလင်းစွာ နားလည်သဘောပေါက်မှုရှိသည်။ ၎င်းတို့သည် အလွန်ဉာဏ်ထက်မြက်သည်။ သို့သော် ကံမကောင်းစွာဖြင့် ၎င်းတို့သည် ၎င်းတို့၏ အသိဉာဏ်ကို သင့်တော်သောနေရာ၌ အသုံးမချပေ။ အခြားလူများ၏ ပြဿနာများကို ၎င်းတို့ ဖြေရှင်းသော်လည်း ၎င်းတို့ကိုယ်၌က သမ္မာတရားကို လက်တွေ့မလုပ်ဆောင်ကြပေ။ ဤလူစားမျိုးသည် မကြာခဏပင် ခေါင်းဆောင်၊ သို့မဟုတ် အမှုဆောင်တစ်ဦး၊ သို့မဟုတ် တာဝန်ပမာဏတစ်ခုခုရှိသောသူတစ်ဦး ဖြစ်သည်။ ဤလူစားမျိုးတွင်ရှိသော ဤလိုက်စားမှုနည်းလမ်းသည် ပြဿနာဖြစ်စေတတ်သလော။ (ဖြစ်စေတတ်ပါသည်။) ဤလိုက်စားမှုနည်းလမ်းသည် ပြဿနာဖြစ်စေတတ်ပြီး အလွန်ပင် ပြင်းထန်ဆိုးရွားလေသည်။ မည်မျှပြင်းထန်ဆိုးရွားသနည်း။ ဤအရာကို ငါတို့ မိတ်သဟာယဖွဲ့သင့်သည်။ ဤလူစားမျိုးသည် ဝိညာဉ်ရေးရာ နားလည်သဘောပေါက်မှုရှိသည်။ ဘုရားနှုတ်ကပတ်တော်ကို နားလည်သည်။ ဘုရားနှုတ်ကပတ်တော်ဖြင့် မည်သို့ နှိုင်းယှဉ်ချိန်ဆချက်များ ချမှတ်နိုင်သည်ကို သိသည်။ သို့သော် မိမိတို့ကိုယ်ကို ဘုရားနှုတ်ကပတ်တော်ဖြင့် မည်သည့်အခါမျှ နှိုင်းယှဉ်ချိန်ဆ၍ မကြည့်ပေ။ ဤအစား အခြားလူများကို ဘုရားနှုတ်ကပတ်တော်နှင့် နှိုင်းယှဉ်ချိန်ဆချက်များ ချမှတ်သည်။ အခြားလူများဖြင့် နှိုင်းယှဉ်ချိန်ဆချက်များ ချမှတ်ရာတွင် ၎င်းတို့၏ ပန်းတိုင်မှာ အဘယ်နည်း။ (ကြွားဝါရန် ဖြစ်သည်။) မှန်သည်။ ၎င်းတို့သည် ၎င်းတို့၏ ဆန္ဒများနှင့် ရည်မှန်းချက်များကို ဖြည့်ဆည်းရန်၊ ၎င်းတို့၏ အဆင့်အတန်းကို ပို၍ စိတ်ချရစေရန်၊ ၎င်းတို့အနေဖြင့် လူတို့၏ စိတ်နှလုံးကို ပို၍ ဆွဲဆောင်နိုင်စွမ်းရှိစေရန် ကြွားဝါခြင်း ဖြစ်သည်။ ၎င်းတို့က ဤသို့လုပ်ဆောင်နိုင်သည့်အချက်မှာ ၎င်းတို့၏ သဘာဝနှင့် ဆက်စပ်နေပြီး ဘုရားသခင်အား ယုံကြည်သောအခါတွင် ၎င်းတို့လိုက်စားသည့်အရာနှင့် တိုက်ရိုက်ဆက်စပ်နေသည်။ ၎င်းတို့သည် အမှုအရာများအပေါ် အပြည့်အဝစိတ်နှစ်သည်၊ ၎င်းတို့အလုပ်ကို အပြည့်အဝ လုပ်ဆောင်သည်ဆိုသည့် အချက်ဖြင့်လည်းကောင်း၊ အခြားလူများတွင်ရှိသော အမျိုးမျိုးသော အခြေအနေအားလုံးကို ကောင်းစွာ နားလည်သဘောပေါက်နိုင်သည့်အချက်ဖြင့်လည်းကောင်း အကဲဖြတ်ရလျှင် ၎င်းတို့သည် သမ္မာတရားအား လိုက်စားသူများဖြစ်သည်ဟု ဆိုနိုင်သလော။ ဆိုနိုင်ချင်မှ ဆိုနိုင်ပေမည်။ ဤသို့ဆိုလျှင် လူတစ်ယောက်သည် သမ္မာတရားအား လိုက်စားသူ ဟုတ်မဟုတ်ဆိုသည်ကို မည်သို့ပြောနိုင်သနည်း။ သူသည် ညီအစ်ကိုမောင်နှများ၏ အသက်ဝင်ရောက်မှုနှင့် ပတ်သက်သောအခါ၌ အထူးပင် တာဝန်သိတတ်လျှင်၊ အမှုအရာများ၌ အလွန်ပင်စိတ်နှစ်ပြီး အလုပ်လုပ်လျှင်၊ သူ၏အလုပ်ကို ကောင်းစွာလုပ်ဆောင်လျှင်၊ ညီအစ်ကိုမောင်နှမများ၌ ရှိသော အခြေအနေအမျိုးအစားတိုင်းနှင့်ပတ်သက်ပြီး သမ္မာတရားကို မကြာခဏ ရှာဖွေလျှင်၊ ထို့နောက် ပြဿနာများကို ဖြေရှင်းလျှင် သူ၏တာဝန်ကို ဤသို့ ထမ်းဆောင်နိုင်ခြင်းအားဖြင့် သူသည် အရည်အချင်းပြည့်မီသော ခေါင်းဆောင်ဖြစ်သလော။ သူ၏ ဤသရုပ်သကန်များနှင့် ထုတ်ဖော်မှုများအား အကဲဖြတ်ခြင်းဖြင့် သူသည် သမ္မာတရားအား လိုက်စားသူဖြစ်သည်ဆိုသည်ကို သေချာနိုင်သလော။ (မလွဲဧကန် သေချာခြင်းမရှိနိုင်ပါ။) အဘယ်ကြောင့်နည်း။ (အခြားလူများ၏ ပြဿနာများကို ၎င်းတို့ ဖြေရှင်းနိုင်သော်လည်း ၎င်းတို့ကိုယ်တိုင် ဘုရားနှုတ်ကပတ်တော်နှင့် မည်သည့်အခါမျှ နှိုင်းယှဉ်ချိန်ဆ၍ မကြည့်ဖူးပါ။) ၎င်းတို့သည် ၎င်းတို့ကိုယ်တိုင်၏ ပြဿနာများကို မည်သည့်အခါမျှ မဖြေရှင်းခဲ့လျှင် အခြားလူများ၏ ပြဿနာများကို အဘယ်သို့ ဖြေရှင်းသနည်း။ (ယင်းတို့ကို ဖြေရှင်းရန် စကားလုံးများနှင့် အယူဝါဒများကို ၎င်းတို့ အမှီပြုသည်။) ၎င်းတို့သည် အချို့သော စကားလုံးများနှင့် အယူဝါဒများကို နားလည်သည်။ ပါးနပ်မှုအချို့ရှိသည်။ ကောင်းသော မှတ်ဉာဏ်ရှိသည်။ အမှုအရာများအပေါ် လျင်မြန်စွာ တုံ့ပြန်သည်။ ပြီးလျှင် တရားဒေသနာတစ်ပုဒ်ကို ၎င်းတို့ ကြားသည်နှင့် တစ်ပြိုင်နက် ၎င်းတို့သည် အခြားလူများထံ ချက်ချင်းသွား၍ ကြားဝါပြောဆိုနိုင်သည်။ ဤအရာများကို အကဲဖြတ်ခြင်းဖြင့် ၎င်းတို့၌ အသက်ဝင်ရောက်မှုရှိသလော။ (မရှိပါ။) အခြားလူများ၏ အခက်အခဲများကို ဖြေရှင်းသော်လည်း ၎င်းတို့ကိုယ်တိုင်၏ အခက်အခဲများကို မည်သည့်အခါမျှ မဖြေရှင်းခြင်းသည် သမ္မာတရားအား လိုက်စားခြင်း၏ သရုပ်သကန်တစ်ခုမဟုတ်။ ၎င်းတို့သည် အခြားလူများကို အယုံသွင်းပြီး သိမ်းသွင်းစည်းရုံးရန်အတွက် အယူဝါဒနှင့် ဘုရားနှုတ်ကပတ်တော်များကိုသာ အသုံးပြုသည်၊ သို့မဟုတ် နည်းဗျူဟာနှင့် နည်းလမ်းမျိုးစုံကို အသုံးပြုသည်။ ၎င်းတို့သည် လူတို့အား ဆင်းရဲဒုက္ခမခံရစေရန် ကူညီပေးဖို့အတွက် ၎င်းတို့နားလည်သည့် စကားများ၊ အယူဝါဒများကို အသုံးပြုသည်၊ သို့မဟုတ် ဘဝအတွေ့အကြုံဆိုင်ရာ စကားများကို အတုခိုးပြီး ကူးချသည်။ ၎င်းတို့သည် အခြားလူများ၏ အခက်အခဲများကို ဖြေရှင်းရန်အတွက် ၎င်းတို့ကိုယ်တိုင် ဖြတ်သန်းခဲ့ရသည့်အရာနှင့် ၎င်းတို့၏ အမှန်တကယ် အတွေ့အကြုံများကို အသုံးပြုခြင်းအစား ဤနည်းလမ်းများကို အသုံးပြုသည်။ ဤသည်မှာ ဤလူသည် သမ္မာတရားလိုက်စားသူ မဟုတ်ဆိုသည်ကို သက်သေပြသည်။ အခြားလူများကို ၎င်းတို့ ပံ့ပိုးပေးသည်မှာ အဘယ်အရာနည်း။ (အယူဝါဒဖြစ်သည်။) အယူဝါဒဖြစ်သည်ဟု ငါတို့ အဘယ်ကြောင့်ဆိုသနည်း။ ၎င်းတို့ကိုယ်တိုင်၏ အတွေ့အကြုံများမှ မလာသောကြောင့် ဖြစ်သည်။ ၎င်းတို့ အမှန်တကယ် ဖြတ်သန်းပြီးဖြစ်သည့် အရာတစ်ခုမဟုတ်ဘဲ ၎င်းတို့၏ အမှန်တကယ် နားလည်မှုမဟုတ်သောကြောင့် ဖြစ်သည်။ အခြားလူများကို ၎င်းတို့ အမှန်တကယ် ရေလောင်းပေးသည်မှာ မည်သည့်အရာ ဖြစ်သနည်း။ လူတို့ကို အယုံသွင်းပြီး နှစ်သိမ့်သော အယူဝါဒ၊ စကားစုများနှင့် စကားများဖြစ်သည်။ ၎င်းတို့သည် လူသားနည်းလမ်းများ၊ နည်းဗျူဟာများနှင့် ပါးနပ်မှုများကိုလည်း အသုံးပြုသည်။ မည်သို့ဖြစ်စေ လူတို့၏မေးခွန်းများကို ဖြေခြင်းသည် ပြဿနာများကို ဖြေရှင်းခြင်းဖြစ်သည်ဟုလည်းကောင်း၊ ဤသည်မှာ အလုပ်လုပ်နေခြင်းဖြစ်သည်ဟုလည်းကောင်း ၎င်းတို့က ထင်ကြသည်။ ၎င်းတို့၏ သရုပ်သကန်များ၊ အခြားလူများအား ၎င်းတို့ ပံ့ပိုးသည့်အရာများ၊ ၎င်းတို့အလုပ်လုပ်သည့် ပုံစံ၊ ၎င်းတို့ လိုက်စားသောလမ်းကြောင်းတို့ကို အကဲဖြတ်လျှင် ဤသူသည် သမ္မာတရားကို လိုက်စားသူဟုတ်သလော။ (မဟုတ်ပါ။) ၎င်းတို့သည် သမ္မာတရားကို လိုက်စားသူမဟုတ်။ ၎င်းတို့ကိုယ်၌က ဝင်ရောက်မှုမရှိသောအခါ၌ ပြဿနာများကို ဖြေရှင်းရန် သမ္မာတရားကို အသုံးပြုခြင်းသည် အနည်းငယ် မရိုးသားခြင်း မဟုတ်လော။ (ဟုတ်ပါသည်။) ယင်းသည် မရိုးသားခြင်း ဖြစ်သည်။ ကြောင်သူတော်ဆန်သည်။ အခြားလူများကို လှည့်စားသည်။ ဤသို့ဆိုလျှင် ဤသို့သောလူတို့သည် ၎င်းတို့တာဝန်များကို ကောင်းစွာ ထမ်းဆောင်နိုင်သလော။ (မထမ်းဆောင်နိုင်ပါ။) အဘယ်ကြောင့် မထမ်းဆောင်နိုင်သနည်း။ သမ္မာတရားကို မလိုက်စားသောကြောင့်၊ မိမိတာဝန်ကို ကောင်းစွာထမ်းဆောင်ခြင်းနှင့် သမ္မာတရားအား နားလည်ခြင်းကြား၌ တိုက်ရိုက်ဆက်စပ်မှုတစ်ခုရှိသောကြောင့် ဖြစ်သည်။ ဥပမာအနေဖြင့် အသင်းတော်ကို ရေလောင်းရန် သမ္မာတရားကို နားလည်ရမည်။ ပြဿနာများကို ဖြေရှင်းရန် သမ္မာတရားကို နားလည်ရမည်။ ပြဿနာများကို ကိုင်တွယ်ရန်အတွက်လည်း သမ္မာတရားကို နားလည်ရမည်။ လူတို့အပေါ် ပိုင်းခြားသိမြင်မှုရှိရန်အတွက် သမ္မာတရားကို နားလည်ခြင်းက ပို၍ပင် လိုအပ်သည်။ အသင်းတော်အလုပ်၏ ရှုထောင့်တိုင်းက သမ္မာတရားနှင့် သက်ဆိုင်သည်။ သမ္မာတရားကို နားမလည်လျှင် အသင်းတော်၏ ပဓာနကျသောအလုပ်ကို ကောင်းစွာ လုပ်မည်မဟုတ်ပေ။ ပြီးလျှင် အထွေထွေအလုပ်များ၌ ပြီးစလွယ်သာ လုပ်ဆောင်လိမ့်မည်။ ထို့ကြောင့် ခေါင်းဆောင်တစ်ဦးသည် သမ္မာတရားကို မလိုက်စားလျှင် သူသည် မည်မျှအလုပ်ရှုပ်သည်ဖြစ်စေ၊ မည်မျှအောက်ခြေသိမ်း အလုပ်လုပ်ရသည်ဖြစ်စေ၊ သို့မဟုတ် မည်မျှဒုက္ခခံရသည်ဖြစ်စေ ကောင်းစွာလုပ်ဆောင်လိမ့်မည်မဟုတ်ပေ။ ပြီးလျှင် အလုပ်နှင့် တာဝန်များ၏ အတိုင်းအတာ အပြည့်အဝအထိ ၎င်းတို့တာဝန်ကို ကောင်းမွန်စွာ ဖြည့်ဆည်းနိုင်မည်မဟုတ်ပေ။ ၎င်းတို့သည် အလုပ်လုပ်သောအခါ အကြောင်းမရှိဘဲ တစ်နေရာမှ တစ်နေရာသို့ ပြေးလွှားသွားလာပြီး ပြဿနာများရှိသည့်နေရာကို မြင်တွေ့ပြီးနောက်တွင် ယင်းတို့ကို လွယ်သယောင်ဖြစ်သောနည်းဖြင့် ပြုပြင်ကြသည်။ လူတစ်ယောက်တွင် အခက်အခဲတစ်မျိုးမျိုးရှိသောအခါ အယူဝါဒအနည်းငယ်ကို ၎င်းတို့ မိတ်သဟာယဖွဲ့သည်။ ပြီးလျှင် လူတစ်ယောက်က အပျက်သဘောဆောင်ပြီး အားနည်းသောအခါ ၎င်းတို့က ထိုသူကို တိုက်တွန်းအားပေးသည်။ ဤသည်တို့မှာ ၎င်းတို့လုပ်ဆောင်သောအရာများ ဖြစ်သည်။ ၎င်းတို့က မိမိတို့ဦးဆောင်သောလူတို့ကို စောင့်ကြည့်နေလျှင် လူတိုင်းက အလုပ်ရှုပ်နေပြီး အလဟဿမနေသရွေ့ ၎င်းတို့၏ အလုပ်ကို ကောင်းစွာလုပ်ဆောင်နေသည်ဟုလည်းကောင်း၊ ၎င်းတို့သည် အလုပ်ကို စစ်ဆေးညွှန်ကြားလျက် နေရာတကာသို့ လှည့်လည်သွားလာနိုင်လျှင်၊ မည်သူကမျှ ၎င်းတို့ကို မတိုင်ကြားလျှင်၊ သို့မဟုတ် မဖော်ထုတ်လျှင်၊ ၎င်းတို့သွားသည့်နေရာတိုင်း၌ တရားဟောပြီး စကားပြောနိုင်လျှင်၊ မည်သည့်အနှောင့်အယှက်မျှမရှိဘဲ အရာရာတိုင်းက အဆင်ပြေချောမွေ့လျှင်လည်းကောင်း ၎င်းတို့၏ အလုပ်နှင့်တာဝန်ကို ကောင်းမွန်စွာ ဖြည့်ဆည်းနေသည်ဟု ထင်ကြသည်။ ဤသည်မှာ အဆင့်အတန်းရှိသည့်နေရာမှနေ၍ အလုပ်လုပ်နေခြင်းဖြစ်ပြီး လက်တွေ့ကျသော သဘောဖြင့် ပြဿနာများကို ဖြေရှင်းရန် သမ္မာတရားကို အသုံးပြုခြင်း မဟုတ်။ ၎င်းတို့သည် အလုပ်လုပ်ခြင်းအပေါ် အရေးစိုက်ပြီး အလုပ်လုပ်ခြင်းအပေါ်၌ အရေးစိုက်စဉ်တွင် ၎င်းတို့၏ အဆင့်အတန်းအတွက် မည်သည့်အရာကိုမျှ မလုပ်ဆောင်ကောင်း မလုပ်ဆောင်နိုင်ပေ။ ၎င်းတို့လုပ်ဆောင်သမျှမှာ ဤလူကို တွန်းအားပေးရန်၊ သို့မဟုတ် ထိုလူကို အားပေးရန် အယူဝါဒနှင့် ဆောင်ပုဒ်များကို တစိုက်မတ်မတ် အသုံးပြုခြင်း၊ ဤအလုပ်ဖြင့် မိမိတို့ကိုယ်ကို တစိုက်မတ်မတ် အလုပ်ရှုပ်နေစေခြင်းဖြစ်သည်။ ၎င်းတို့သည် အလဟဿမနေသရွေ့ အဆင်ပြေသည်ဟု ထင်ကြသည်။ ပထမတစ်ခုမှာ ၎င်းတို့သည် အချောင်ခို၍ မရပေ။ ဒုတိယမှာ အလုပ်ကြိုးစားရမည်။ တတိယမှာ ဒုက္ခကို တောင့်ခံနိုင်ရမည်။ ၎င်းတို့သည် တစ်နေကုန် ပျာယာခတ်နေကြသည်။ တစ်နေရာရာ၌ ပြဿနာတစ်ခုရှိလျှင် အခွင့်အရေးရသည်နှင့် ပြုပြင်ရမည်။ ပြီးလျှင် လူတစ်ယောက်ယောက်၌ ပြဿနာတစ်ခုခုရှိမရှိကို အစဉ် လိုက်လံမေးမြန်းရမည်။ ဤသို့လုပ်ဆောင်ခြင်းသည် သမ္မာတရားအား လိုက်စားခြင်းဖြစ်သည်ဟု ၎င်းတို့ ထင်ကြသည်။ လက်တွေ့တွင် ဤသရုပ်သကန်များရှိခြင်းက သမ္မာတရားကို ၎င်းတို့ လိုက်စားသည်ဟု သေချာပေါက် ဆိုလိုသလော။ ဤသည်မှာ ၎င်းတို့၌ အသက်ဝင်ရောက်မှုရှိသည်ဟု သေချာပေါက် ဆိုလိုသလော။ ဤသည်မှာ အငြင်းပွားဖွယ် ကိစ္စဖြစ်နေဆဲ ဖြစ်သည်။ ဤသည်မှာ ဝိညာဉ်ရေးရာ နားလည်သဘောပေါက်မှုရှိသော်လည်း သမ္မာတရားကို မလိုက်စားသည့်လူတို့၏ ပထမသရုပ်သကန် ဖြစ်သည်။

ဝိညာဉ်ရေးရာ နားလည်သဘောပေါက်မှုရှိသော်လည်း သမ္မာတရားကို မလိုက်စားသည့်လူများ၏ ဒုတိယသရုပ်သကန်မှာ ဘုရားနှုတ်ကပတ်တော်များကို နားလည်နိုင်ခြင်း၊ ဘုရားနှုတ်ကပတ်တော်ကပြောသည့်အရာ၏ လက်တွေ့ကျသောအပိုင်းကို နားလည်နိုင်ခြင်း၊ မိမိကိုယ်ကို ထိုနှုတ်ကပတ်တော်များနှင့် နှိုင်းယှဉ်ချိန်ဆချက်များ ချမှတ်နိုင်ခြင်း၊ သို့သော်လည်း မည်သည့်အခါမျှ လက်တွေ့မလုပ်ဆောင်ခြင်းတို့ ဖြစ်သည်။ ဤလူစားမျိုးသည် အမှုအရာများကို ဘုရားနှုတ်ကပတ်တော်အတိုင်းဖြစ်စေ၊ သမ္မာတရားစည်းမျဉ်းများအတိုင်းဖြစ်စေ မလုပ်ဆောင်သကဲ့သို့ မိမိတို့ကိုယ်ကို ချုပ်တည်းခြင်းမျိုးလည်း မရှိပေ။ တစ်စုံတစ်ခု ဖြစ်ပျက်သောအခါ ၎င်းတို့က လူတို့အား ၎င်းတို့ကို ကျိုးနွံနာခံပြီး နားထောင်စေရန်သာ လုပ်ဆောင်လိုသည်။ သို့သော် ၎င်းတို့ကိုယ်၌က သမ္မာတရားကို ကျိုးနွံနာခံလိုခြင်း မရှိပေ။ ၎င်းတို့က သမ္မာတရားအား လက်တွေ့လုပ်ဆောင်ခြင်းနှင့် သမ္မာတရားအား ကျိုးနွံနာခံခြင်းကို အခြားလူတို့၏ တာဝန်၊ ဝတ္တရား၊ အလုပ်အဖြစ်လည်းကောင်း၊ အခြားလူများ လုပ်ဆောင်သင့်သည့် အရာတစ်ခုအဖြစ်လည်းကောင်း မှတ်ယူကြသည်။ ၎င်းတို့သည် ခွဲခြားထားသကဲ့သို့ မိမိတို့ကိုယ်ကို မှတ်ယူကြသည်။ ၎င်းတို့ မည်မျှနားလည်သည်ဖြစ်စေ၊ ဘုရားနှုတ်ကပတ်တော်မည်မျှကို မိမိတို့ကိုယ်ကိုဖြင့် ဆက်စပ်နိုင်သည်ဖြစ်စေ ဘုရားသခင်ပြောသမျှတိုင်းက အခြားလူများကို ဦးတည်ပြီး ၎င်းတို့ကိုယ်တိုင်ဖြင့် လုံးဝ သက်ဆိုင်ခြင်းမရှိဟု ထင်ကြသည်။ ဤသို့ဆိုလျှင် မည်သည့်အရာကို ၎င်းတို့ လုပ်ဆောင်သနည်း။ ၎င်းတို့သည် အလွန်လည်း အလုပ်ရှုပ်သည်။ အသင်းတော်ဆီသို့သွားပြီး ၎င်းတို့နှင့်ပတ်သက်၍ မည်သူက ဝေဖန်မှုရှိသည်ဆိုသည်ကို ကြည့်ကာ မှတ်သားထားသည်။ ထို့နောက်တွင် ယင်းကို “ပြုပြင်”ရန် နည်းလမ်းများကို ဦးနှောက်ခြောက်ခံ စဉ်းစားသည်။ ၎င်းတို့က “ကျွန်ုပ်တို့သည် ဖွင့်ပြောပြီး မိတ်သဟာယပြုကြစို့။ သင့်စိတ်အတွင်းတွင် မည်သို့တွေးသည်ဖြစ်စေ၊ ကျွန်ုပ်နှင့်ပတ်သက်ပြီး သင့်၌ မည်သည့်ထင်မြင်ချက် ရှိသည်ဖြစ်စေ၊ ကျွန်ုပ်နှင့်ပတ်သက်ပြီး သင့်၌ မည်သည့်ဝေဖန်ချက် ရှိသည်ဖြစ်စေ ကျွန်ုပ်ကို အသိပေးပါ၊ ပြီးလျှင် ပြောင်းလဲရန်၊ အမှုအရာများကို ပြောင်းလဲလုပ်ဆောင်ရန် ကျွန်ုပ် အစွမ်းရှိသမျှ လုပ်ဆောင်ပါမည်” ဟု ပြောကြသည်။ ပြောင်းလဲရာတွင် ၎င်းတို့၏ ပန်းတိုင်မှာ အဘယ်နည်း။ အခြားလူများကို ၎င်းတို့အား နှစ်သက်စေရန် လုပ်ဆောင်ဖို့ ဖြစ်သည်။ ဤအရာအပြင် ၎င်းတို့သည် ၎င်းတို့နှင့်ပတ်သက်ပြီး မည်သူက ဝေန်ဖန်မှုရှိသည်၊ မည်သူက ၎င်းတို့ကို ကျိုးနွံနာခံခြင်း မရှိသည်ကို ကြည့်ပြီး ဤအရာကို “ပြုပြင်”ရန် သက်ဆိုင်မှုရှိသော ဘုရားနှုတ်ကပတ်တော်အပိုဒ်များကို ရှာသည်။ ၎င်းတို့က “ဘုရားအိမ်တော်က ခေါင်းဆောင်များနှင့် အမှုဆောင်များကို ရွေးကောက်သောအခါ၌ ဘုရားသခင်က အရှင်သခင်ဖြစ်သည်။ ဘုရားအိမ်တော်တွင် သမ္မာတရားက ဩဇာအာဏာဖြစ်သည်။ ညီအစ်ကိုမောင်နှမများက မည်သူ့ကို ခေါင်းဆောင်အဖြစ် တင်မြှောက်သည်ဖြစ်စေ ဤသည်မှာ ဘုရားသခင်က ဆန္ဒရှိခဲ့သောအရာ ဖြစ်ပြီး သင်တို့ ကျိုးနွံနာခံသင့်သည်။ သင်သည် ကျွန်ုပ်အား ကျိုးနွံနာခံနေခြင်း မဟုတ်ဘဲ သန့်ရှင်းသောဝိညာဉ်တော်၏ လမ်းပြမှုကို၊ သမ္မာတရားကို ကျိုးနွံနာခံနေခြင်း ဖြစ်သည်။ သင်သည် ကျိုးနွံနာခံခြင်း မရှိပါက အပြစ်ဒဏ်ပေးခြင်းခံရလိမ့်မည်” ဟု ဆိုကြသည်။ လူအချို့သည် နားထောင်ပြီးနောက်တွင် ခေါင်းဆောင်က ဘုရားနှုတ်ကပတ်တော်အား အနက်အဓိပ္ပာယ်ကောက်လွဲနေသည်၊ လူတို့အား အထင်အမြင်မှားစေရန်အတွက် အချက်အလက်များကို မလိမ့်တပတ်လုပ်သည်ဆိုသည်ကို သိပြီး နားမထောင်ကြပေ။ ခေါင်းဆောင်က ဤလူတို့သည် သူ့အပေါ် အတော်အတန်ပင် ကျိုးနွံနာခံခြင်းမရှိသည်ကို မြင်သောအခါ “သင်သည် ငါ့ကိုကျိုးနွံနာခံရန် ငြင်းဆန်သည် မဟုတ်လော။ သင့်ကို ကိုင်တွယ်ဖြေရှင်းရန် ငါ့တွင် အခြားနည်းများရှိသည်။ ငါသည် ကြမ်းကြမ်းတမ်းတမ်း ကိုင်တွယ်တော့မည်ဖြစ်သည်” ဟု တွေးသည်။ ခေါင်းဆောင်က သူ့အား ကျိုးနွံနာခံခြင်း မရှိသောလူတို့ကို “ကျွန်ုပ် သင့်အားပေးခဲ့သော အလုပ် ပြီးပြီလော” ဟု ပြောသည်။ လူတို့က “မပြီးခင်တွင် အနည်းငယ်သာ လုပ်ဆောင်ဖို့ ကျန်သည်။ မည်သည့်နှောင့်နှေးမှုမျှ ဖြစ်မည်မဟုတ်” ဟု ပြောသည်။ ခေါင်းဆောင်က “အနည်းငယ်ကျန်ခြင်းက အဘယ်သို့ နှောင့်နှေးခြင်း မဟုတ်သနည်း။ ဘုရားသခင်၏ အမြင်တွင် အနည်းငယ်က များစွာဖြစ်သည်။ ဤသည်မှာ သစ္စာမဲ့ခြင်း၏ သရုပ်သကန်ဖြစ်သည်။ ဤအရာကို သင်၏တာဝန်ကို ထမ်းဆောင်ခြင်းဟု ခေါ်ဆိုသလော” ဟု ပြောသည်။ အမှန်တကယ်တွင် ဤသည်မှာ ခေါင်းဆောင်က အမှန်တကယ် ပြောလိုသောအရာ ဖြစ်သလော။ သူ၏ စိတ်နှလုံးတွင် မည်သည့်ရည်မှန်းချက်ရှိသနည်း။ ၎င်းတို့သည် အခြားလူတို့ကို ကျိုးနွံနာခံစေရန် အတင်းလုပ်ဆောင်လိုသည်။ လူတို့ကို အနိုင်ယူလိုသည်။ လူတို့အား မာန်စွယ်ချိုးလိုသည်။ သို့သော် ၎င်းတို့သည် ဤသို့တိကျပြတ်သားစွာ မပြောနိုင်ပေ။ ပြောလျှင် ညီအစ်ကိုမောင်နှမတို့က ၎င်းတို့အကြောင်း ပိုင်းခြားသိမြင်ပြီး ၎င်းတို့ကို ဖော်ထုတ်လိမ့်မည်။ ထို့ကြောင့် ၎င်းတို့သည် အမှုအရာများအား လုပ်ဆောင်ခြင်းအတွက် ဖြောင့်မှန်သော အကြောင်းပြချက်နှင့် ဆင်ခြေကို ရှာရသည်။ ၎င်းတို့သည် လူတို့အား “လေးစားဖွယ်ဖြစ်ပြီး ကျိုးကြောင်းသင့်သော” ပုံစံဖြင့် ဖိနှိပ်ရမည်ဖြစ်သည်။ သို့မှသာ ၎င်းတို့က လူတို့ကို ဖိနှိပ်ပြီးနောက်တွင် အခြားလူတို့အတွက် မသိသာပေ။ ပစ်မှတ်ထားထားသောလူတို့အား နာခံစေသည်။ ပြီးလျှင် ခေါင်းဆောင်၏ ပန်းတိုင်ဖြစ်သည့် ၎င်းတို့၏ အဆင့်အတန်းကို အားကောင်းစေခြင်းနှင့် ခိုင်မာစေခြင်းကို ရရှိသည်။ ဤသည်မှာ မည်သည့်စိတ်သဘောထားဖြစ်သနည်း။ (၎င်းတို့သည် မသိမသာ အန္တရာယ်ပေးတတ်ပြီး အကြံသမားဖြစ်သည်။) ၎င်းတို့သည် မသိမသာ အန္တရာယ်ပေးတတ်သည်၊ အကြံသမားဖြစ်သည်၊ အဆိပ်ရှိသည်၊ ပြီးလျှင် အဆင့်အတန်းရဖို့အတွက် အမှုအရာများကို လုပ်ဆောင်သည်။ ၎င်းတို့၏ အဆင့်အတန်းနှင့် မသက်ဆိုင်သောအရာများကို အရေးမစိုက်။ ယင်းတို့အပေါ် လုံးဝ စိတ်မနှစ်ပေ။ သို့သော် ၎င်းတို့၏ ကျော်ကြားမှု၊ အကျိုးအမြတ်၊ အဆင့်အတန်း၊ ဂုဏ်သိက္ခာနှင့် အသင်းတော်ရှိ ၎င်းတို့၏ ရာထူးကို ထိခိုက်သောအရာများနှင့်ပတ်သက်သောအခါ၌ ၎င်းတို့သည် ဤအရာများကို တွယ်ကပ်နေပြီး လက်မလွှတ်ဘဲ စတင်၍ အလေးအနက်ထားလာသည်။ ၎င်းတို့၏ ပုံမှန်စုဝေးပွဲများ၌ သမ္မာတရားကို မိတ်သဟာယဖွဲ့သောအခါ ၎င်းတို့သည် တစ်ခါတစ်ရံတွင် မိမိတို့ကိုယ်ကို သိမြင်လိမ့်မည်။ ဘုရားနှုတ်ကပတ်တော်နှင့် မိမိတို့ကိုယ်ကိုအကြား နှိုင်းယှဉ်ချိန်ဆချက်များ ချမှတ်လိမ့်မည်။ ၎င်းတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို ဖော်ထုတ်လိမ့်မည်။ သို့သော် ယင်းနောက်ကွယ်တွင် ရည်မှန်းချက်တစ်ခု၊ ရည်ရွယ်ချက်တစ်ခုရှိသည်။ ယင်းတို့အားလုံးမှာ အခြားလူများအား ၎င်းတို့အပေါ် အထင်ကြီးလေးစားရန်၊ အားကျရန်၊ ကြောက်ရွံ့ရန်နှင့် ၎င်းတို့အဆင့်အတန်းကို ခိုင်မာစေရန် လုပ်ဆောင်ဖို့ ဖြစ်သည်။ ၎င်းတို့တွင် ရည်မှန်းချက်များနှင့် ရည်ရွယ်ချက်တစ်ခုရှိသည်။ ၎င်းတို့၏ အဆင့်အတန်းအတွက်မဟုတ်လျှင် ၎င်းတို့က စကားတစ်ခွန်းမှမဟပေ။ ၎င်းတို့၏ အဆင့်အတန်းကို လုံခြုံစိတ်ချစေရန်အတွက် မဟုတ်လျှင် ၎င်းတို့က မည်သည့်အရာကိုမျှ မလုပ်ဆောင်ပေ။ ၎င်းတို့ လုပ်ဆောင်သမျှတိုင်းက ၎င်းတို့၏ အဆင့်အတန်းအတွက် ဖြစ်သည်။ ၎င်းတို့၏ အဆင့်အတန်းအတွက် အလွန်အပင်ပန်းခံလိမ့်မည်။ သို့သော် အသင်းတော်၏အလုပ်အတွက်ဆိုလျှင် ပြဿနာများကို ၎င်းတို့ ရှာတွေ့သောအခါ ၎င်းတို့က ဖြေရှင်းမည်မဟုတ်။ အခြားလူများက ပြဿနာများကို တိုင်ကြားသောအခါ ၎င်းတို့က ကိုင်တွယ်မည်မဟုတ်။ ပြီးလျှင် မည်သည့်အရာကိုမျှ အာရုံစိုက်ရန် တုတ်တုတ်မျှလှုပ်မည်မဟုတ်ပေ။ အခြားလူများက မိမိတို့၏တာဝန်များကို ထမ်းဆောင်လျက် အလုပ်ရှုပ်နေသည်ကို ၎င်းတို့ မြင်သော်လည်း မည်သည့်အရာကိုမျှ မလုပ်ဆောင်ပေ။ ဤသည်မှာ မည်သည့်လူစားမျိုး ဖြစ်သနည်း။ (ကျော်ကြားမှု၊ အကျိုးအမြတ်နှင့် အဆင့်အတန်းအတွက် အသက်ရှင်သော ဆိုးယုတ်သော၊ ယုတ်မာသောသူတစ်ဦး ဖြစ်သည်။) အဆင့်အတန်းအတွက်သာ အသက်ရှင်သောသူသည် သမ္မာတရားကို လိုက်စားသောသူ ဖြစ်သလော။ သမ္မာတရားကို လိုက်စားနိုင်စွမ်းရှိသလော။ (မရှိပါ။) ဤသည်မှာ ပြောဖို့ခက်သည်။ ၎င်းတို့သည် အသိတရားကို သတိပြုမိခြင်း အနည်းငယ်ရှိလျှင်၊ ရှက်စိတ်ရှိလျှင်၊ သိက္ခာနှင့် ကိုယ်ကျင့်သိက္ခာရှိလျှင်၊ ပြစ်တင်ဆုံးမမှုနှင့် တရားစီရင်မှုတစ်ခုခုကို တွေ့ကြုံပြီးနောက်၊ ပြုပြင်ခံရခြင်း၊ သို့မဟုတ် စမ်းသပ်ခြင်းနှင့် စစ်ဆေးခြင်းခံရခြင်းကို တွေ့ကြုံပြီးနောက် သမ္မာတရားကို လက်ခံနိုင်လျှင် ၎င်းတို့သည် အမှုအရာများကို ပြောင်းလဲပစ်ဖို့ ဖြစ်နိုင်ချေရှိသည်။ သို့ရာတွင် ၎င်းတို့သည် ထုံထိုင်းလျှင်၊ တုံးအလျှင်၊ စိတ်နှလုံးမာကျောလျှင်၊ သမ္မာတရားကို လုံးဝ လက်မခံလျှင် မည်မျှနားလည်သည်ဖြစ်စေ တစ်ခုခုအသုံးဝင်သလော။ (အသုံးမဝင်ပါ။) ၎င်းတို့ မည်မျှနားလည်သည်ဖြစ်စေ ၎င်းတို့၏ စိတ်နှလုံးကို တို့ထိနိုင်မည်မဟုတ်။ အပြင်ပန်းတွင် ၎င်းတို့သည် မည်မျှ အလုပ်ရှုပ်သည့်ပုံရှိပါစေ၊ လမ်းများတွင် အပြေးအလွှားသွားလျက် မည်မျှပင် အချိန်ကုန်ဆုံးပါစေ၊ မည်မျှ အနစ်နာခံ၊ စွန့်လွှတ်ပြီး အသုံးခံပါစေ ဂုဏ်အဆင့်အတန်းအတွက်သာ အစဉ်ပြောဆို ပြုမူသောလူစားမျိုးကို သမ္မာတရားကို လိုက်စားသူအဖြစ် မှတ်ယူနိုင်သလော။ လုံးဝ မမှတ်ယူနိုင်ပေ။ ဂုဏ်အဆင့်အတန်းအတွက် ၎င်းတို့သည် မည်သည့်အဖိုးအခကိုမဆို ပေးဆပ်လိမ့်မည်။ ဂုဏ်အဆင့်အတန်းအတွက် မည်သည့်ဆင်းရဲဒုက္ခကိုမဆို ခံကြလိမ့်မည်။ ဂုဏ်အဆင့်အတန်းအတွက် မည်သည့်အကြောင်းကြောင့်မှ ရပ်တန့်မည်မဟုတ်။ ၎င်းတို့သည် အခြားသူများ၏ အမှားကိုရှာဖို့၊ အကွက်ဆင်ဖို့၊ သို့မဟုတ် အခက်အခဲဖြစ်အောင် လုပ်ဖို့ကြိုးစားပြီး အခြားလူများအား ကြမ်းကြမ်းတမ်းတမ်း ဖိနှိပ်နင်းခြေပစ်သည်။ ၎င်းတို့သည် အပြစ်ပေးခံရခြင်း၊ ဒဏ်ခတ်ခံရခြင်း အန္တရာယ်ကိုပင် မကြောက်ရွံ့ကြပေ။ ၎င်းတို့သည် အကျိုးဆက်များကို တွေးတောခြင်း တစ်ခုတစ်လေမျှ မရှိဘဲ ဂုဏ်အဆင့်အတန်းအတွက် လုပ်ဆောင်ကြသည်။ ဤသို့သော လူတို့သည် မည်သည့်အရာကို လိုက်စားသနည်း။ (ဂုဏ်အဆင့်အတန်းကို လိုက်စားသည်။) ပေါလုနှင့် မည်သည့်နေရာတွင် ဆင်တူသနည်း။ (ဆုသရဖူကို လိုက်စားခြင်းတွင် ဖြစ်သည်။) ၎င်းတို့သည် ဖြောင့်မတ်ခြင်းသရဖူနောက်ကို လိုက်ကြသည်။ ဂုဏ်အဆင့်အတန်း၊ ကျော်ကြားမှုနှင့် အကျိုးအမြတ်ကို လိုက်စားကြသည်။ သမ္မာတရားကို လိုက်စားခြင်းထက် ဂုဏ်အဆင့်အတန်း၊ ကျော်ကြားမှုနှင့် အကျိုးအမြတ်ကို လိုက်စားခြင်းအား သဘာဝကျသော လိုက်စားမှုအဖြစ် မှတ်ယူကြသည်။ ထိုသို့သောလူတို့၏ အထင်ရှားဆုံး စရိုက်လက္ခဏာမှာ အဘယ်နည်း။ ယင်းမှာ ကဏ္ဍအားလုံးတွင် ၎င်းတို့သည် ဂုဏ်အဆင့်အတန်း၊ ကျော်ကြားမှုနှင့် အကျိုးအမြတ်အတွက် လုပ်ဆောင်ကြခြင်းဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းအတွက် အမှုအရာများကို လုပ်ဆောင်သော ဤလူစားမျိုးသည် အခြားလူများကို အထင်အမြင်မှားစေခြင်း၌ အကျွမ်းကျင်ဆုံးဖြစ်သည်။ ၎င်းတို့ကို သင်ပထမဆုံးတွေ့သောအခါ ၎င်းတို့အကြောင်းကို သင်ပိုင်းခြားသိမြင်နိုင်ခြင်း မရှိပေ။ ၎င်းတို့ပြောသည့် အယူဝါဒက ကောင်းသည့်ပုံစံရှိသည်ကိုလည်းကောင်း၊ ၎င်းတို့ပြောသည့်အရာက လက်တွေ့ကျသည်ဟု ထင်ရသည်ကိုလည်းကောင်း၊ ၎င်းတို့ စီစဉ်သည့်အလုပ်က အလွန်သင့်တော်သည်ကိုလည်း သင်မြင်ရသည်။ ပြီးလျှင် ၎င်းတို့၌ အစွမ်းအစတစ်ခုခု ရှိသည့်ပုံစံရှိပြီး သင်က ၎င်းတို့ကို အလွန်ပင် လေးစားသည်။ ဤလူစားမျိုးသည် သူ၏တာဝန်ကို ထမ်းဆောင်သောအခါ အဖိုးအခပေးဆပ်လိုစိတ်လည်း ရှိသည်။ ၎င်းတို့သည် နေ့စဉ်အလုပ်ကြိုးစားပြီး ပင်ပန်းခြင်းနှင့်ပတ်သက်၍ မည်သည့်အခါမျှ မညည်းညူပေ။ ၎င်းတို့၌ နုနယ်ခြင်း တစ်စက်မျှပင် မရှိ။ အခြားလူများက အားနည်းသောအခါ ၎င်းတို့က အားမနည်းပေ။ ၎င်းတို့သည် ဇာတိကပတိ၏ သက်သာမှုများကိုလည်း မတပ်မက်ဘဲ အစားကြေးများသူများ မဟုတ်ပေ။ ၎င်းတို့၏ ဧည့်ခံမိသားစုက ၎င်းတို့အတွက် အထူးတလည်ဖြစ်သောအရာတစ်ခုကို ပြင်ဆင်ပေးသောအခါ ၎င်းတို့က ငြင်းဆန်ပြီး မစားပေ။ နေ့စဉ် အစားအစာများကိုသာ စားသည်။ ဤသို့သောလူကို မြင်တွေ့သူမည်သူမဆိုက ၎င်းတို့ကို လေးစားသည်။ ဤသို့ဆိုလျှင် ၎င်းတို့သည် အဆင့်အတန်းအတွက် အမှုအရာများအား လုပ်ဆောင်ခြင်းရှိမရှိကို မည်သို့ ပိုင်းခြားသိမြင်နိုင်သနည်း။ ပထမဦးစွာ ၎င်းတို့သည် သမ္မာတရားလိုက်စားသူဟုတ်မဟုတ် ကြည့်ရမည်။ ဤသည်မှာ မည်သည့်နေရာတွင် ပေါ်လွင်မည်နည်း။ (အမှုအရာများကို လုပ်ဆောင်သောအခါ၌ ၎င်းတို့၏ ရည်ရွယ်ချက်နှင့် စမှတ်တွင် ဖြစ်သည်။) ဤသည်မှာ တစ်စိတ်တစ်ပိုင်း ဖြစ်သည်။ ယင်းသည် ၎င်းတို့ လိုက်စားသည့် ပန်းတိုင်တွင် အဓိက ပေါ်လွင်လိမ့်မည်။ သမ္မာတရားအား လိုက်စားခြင်းအတွက် ဖြစ်လျှင် ၎င်းတို့သည် ဘုရားနှုတ်ကပတ်တော်ကို မကြာခဏဖတ်ခြင်း၊ ဘုရားနှုတ်ကပတ်တော်မှတစ်ဆင့် သမ္မာတရားအား နားလည်ခြင်းနှင့် မိမိတို့ကိုယ်ကို သိမြင်ခြင်းအား အရေးစိုက်ရမည်။ ၎င်းတို့သည် မိမိတို့ကိုယ်ကို သိကျွမ်းခြင်းအပေါ် မကြာခဏ မိတ်သဟာယဖွဲ့လျှင် ၎င်းတို့၌ များစွာချို့တဲ့သည်ကိုလည်းကောင်း၊ သမ္မာတရား မရှိသည်ကိုလည်းကောင်း ၎င်းတို့ မြင်နိုင်လိမ့်မည်ဖြစ်ပြီး သမ္မာတရားကို လိုက်စားဖို့ အလိုအလျောက် ကြိုးပမ်းလိမ့်မည်။ လူတို့သည် မိမိတို့ကိုယ်ကို သိလေလေ၊ သမ္မာတရားကို လိုက်စားနိုင်လေလေ ဖြစ်သည်။ အဆင့်အတန်းအတွက် အစဉ်ပြောဆိုပြီး အမှုအရာများကို လုပ်ဆောင်သောသူများသည် သိသာစွာပင် သမ္မာတရားကို လိုက်စားသူများမဟုတ်။ ၎င်းတို့သည် ပြုပြင်ခြင်းခံရသောအခါ ယင်းကို လက်မခံပေ။ ၎င်းတို့သည် ၎င်းတို့၏ ဂုဏ်သတင်းထိခိုက်မည်ကို အလွန်ကြောက်သည်။ ဤသို့ဆိုလျှင် ၎င်းတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း နှုတ်ကပတ်တော်များကို လက်ခံပြီး မိမိတို့ကိုယ်ကို ဆင်ခြင်သုံးသပ်နိုင်သလော။ ၎င်းတို့၏ ကိုယ်ပိုင်အတွေ့အကြုံ၌ လမ်းလွဲမှုများကို အမှန်တကယ် နားလည်နိုင်သလော။ ၎င်းတို့၌ ဤသရုပ်သကန်တစ်ခုမျှမရှိလျှင် ၎င်းတို့သည် သမ္မာတရားအား လိုက်စားသူ မဟုတ်ဆိုသည်ကို သေချာနိုင်သည်။ ငါ့ကိုပြောလော့။ သမ္မာတရားအား မချစ်သော၊ အဆင့်အတန်းကို လိုက်စားသောလူတို့တွင် အခြားမည်သည့် သရုပ်သကန်များရှိသနည်း။ (အခြားလူများက ၎င်းတို့ကို ဝေဖန်ချက်ပေးသောအခါ ၎င်းတို့က လက်ခံရမည့်အစား ခုခံကာကွယ်သည်။ မိမိတို့ကိုယ်ကို မှန်ကန်ကြောင်းပြသည်။ ပြီးလျှင် အကြောင်းပြချက်များ ပေးသည်။ ၎င်းတို့၏ ဂုဏ်သိက္ခာကို ထိန်းသိမ်းရန်နှင့် ၎င်းတို့၏ အဆင့်အတန်းကို ထိန်းသိမ်းထားရန်အတွက် ပြောဆိုကြသည်။ လူတစ်ယောက်က ၎င်းတို့ကို မပံ့ပိုးလျှင် ၎င်းတို့က ထိုသူကို တိုက်ခိုက်ပြီး ဝေဖန်အကဲဖြတ်သည်။) လူတို့က အခြားလူများကို တိုက်ခိုက်ပြီး ဝေဖန်အကဲဖြတ်သောအခါ၊ ပြီးလျှင် မိမိတို့၏ ကိုယ်ပိုင်ဂုဏ်သိက္ခာနှင့် အဆင့်အတန်းအတွက် ပြောဆိုပြီး မိမိတို့ကိုယ်ကို ခုခံကာကွယ်သောအခါ ၎င်းတို့လုပ်ရပ်များနောက်ကွယ်ရှိ ရည်ရွယ်ချက်နှင့် ပန်းတိုင်သည် သိသာစွာပင် မှားယွင်းသည်။ ပြီးလျှင် ၎င်းတို့သည် အဆင့်အတန်းအတွက် အလုံးစုံ အသက်ရှင်နေခြင်းဖြစ်သည်။ အဆင့်အတန်းအတွက် အရာရာကို ပြောဆိုပြီး လုပ်ဆောင်သောလူအမျိုးအစားသည် ဘုရားသခင်၏ ရည်ရွယ်ချက်များအတွက် အလေးထားမှုရှိသလော။ သမ္မာတရားကို လက်ခံနိုင်သလော။ လုံးဝ လက်မခံနိုင်ပေ။ ၎င်းတို့သည် ဘုရားသခင်၏ ရည်ရွယ်ချက်များအတွက် အလေးထားမှု ရှိလျှင် သမ္မာတရားကို လက်တွေ့လုပ်ဆောင်ရမည်ဟုလည်းကောင်း၊ သမ္မာတရားကို ၎င်းတို့ လက်တွေ့လုပ်ဆောင်လျှင် ဒုက္ခခံပြီး အဖိုးအခပေးဆပ်ရမည်ဟုလည်းကောင်း ၎င်းတို့က ထင်ကြသည်။ ထို့နောက်တွင် ၎င်းတို့သည် အဆင့်အတန်းဖြင့်ပါလာသော ပျော်ရွှင်မှုကို ဆုံးရှုံးရမည်။ ပြီးလျှင် အဆင့်အတန်း၏ အကျိုးအမြတ်များကို ခံစားနိုင်မည်မဟုတ်။ ထို့ကြောင့် ကျော်ကြားမှု၊ အကျိုးအမြတ်နှင့် အဆင့်အတန်းကိုသာ လိုက်စားဖို့၊ ဆုလာဘ်များရရှိခြင်းကို လိုက်စားဖို့ကို ရွေးချယ်ကြသည်။ အဆင့်အတန်းကို လိုက်စားသောသူတို့သည် အခြားမည်သည့်နည်းများဖြင့် မိမိတို့ကိုယ်ကို ပေါ်လွင်စေကြသနည်း။ အခြားမည်သည့်အရာများကို ၎င်းတို့ လုပ်ဆောင်သနည်း။ (၎င်းတို့အနီးတွင် သမ္မာတရားကို ပို၍လိုက်စားတတ်သော၊ ပျိုးထောင်ပေးဖို့ ထိုက်တန်သော၊ ညီအစ်ကိုမောင်နှမများက ပံ့ပိုးပေးရန် ပို၍ဆန္ဒရှိသော ပါရမီရှိသည့် ပုဂ္ဂိုလ်အချို့ကို ၎င်းတို့မြင်လျှင် ဤလူတို့သည် ထကြွပြီး ၎င်းတို့နေရာအား ဝင်ယူမည်ကိုလည်းကောင်း၊ ၎င်းတို့၏ အဆင့်အတန်းအား ခြိမ်းခြောက်မည်ကိုလည်းကောင်း ကြောက်ရွံ့သောကြောင့် ၎င်းတို့သည် ဤပါရမီရှိသော ပုဂ္ဂိုလ်များကို ဖိနှိပ်ဖို့ နည်းလမ်းများကို စဉ်းစားကြသည်။ ပြီးလျှင် ထိုသူတို့အား နှိပ်ကွပ်ရန်အတွက် အကြောင်းပြချက်နှင့် ဆင်ခြေမျိုးစုံတို့ကို ရှာကြသည်။ အတွေ့ရအများဆုံးနည်းလမ်းမှာ ၎င်းတို့ကို အလွန်အကျွံမာနထောင်လွှားသည်၊ မိမိကိုယ်ကို မှန်ကန်သည်ဟု ယူမှတ်သည်ဟုလည်းကောင်း၊ အခြားလူများကို အစဉ် ဘောင်ခတ်နေသည်ဟုလည်းကောင်း သတ်မှတ်ပြီး ဤသည်တို့မှာ မှန်သည်ဟု လူတို့အား ယုံကြည်စေရန် လုပ်ဆောင်ကာ ဘုရားအိမ်တော်အား ဤပုဂ္ဂိုလ်များကို ရာထူးတိုးမြှင့်ခွင့်၊ သို့မဟုတ် ပျိုးထောင်ခွင့်မပေးခြင်း ဖြစ်သည်။) ဤသည်မှာ အတွေ့ရအများဆုံး သရုပ်သကန်ဖြစ်သည်။ သင်တို့ ဖြည့်စွက်ချင်သော အရာတစ်ခုခုရှိသလော။ (၎င်းတို့သည် အစဉ်မိမိတို့ကိုယ်ကို သက်သေခံလိုပြီး ကြွားဝါလိုကြသည်။ ၎င်းတို့ကိုယ်တိုင်နှင့် ပတ်သက်ပြီး အံ့ဩဖွယ်ကောင်းသောအရာတစ်ခုခုကို အစဉ်ပြောဆိုကြသည်။ ၎င်းတို့၏ အကျည်းတန်သောအပိုင်းကို မည်သည့်အခါမျှ မပြောပေ။ မကောင်းသောအရာတစ်ခုကို ၎င်းတို့ ပြုလုပ်လျှင် ၎င်းတို့သည် ပြန်လည်သုံးသပ်ခြင်းမရှိ၊ သို့မဟုတ် ၎င်းတို့လုပ်ရပ်များကို စိစစ်ခြင်းမရှိ။) ၎င်းတို့သည် မည်သို့ဒုက္ခခံပြီး အဖိုးအခပေးဆပ်သည်၊ ဘုရားသခင်က ၎င်းတို့ကို မည်သို့လမ်းပြသည်ဆိုသည်ကို အစဉ်ပြောဆိုပြီး ၎င်းတို့လုပ်ဆောင်ပြီးသည့်အလုပ်ကို ပြသည်။ ဤသည်မှာ အဆင့်အတန်းကို ကာကွယ်ပြီး ခိုင်မာစေခြင်းက ပေါ်လွင်စေသည့်ပုံစံ၏ တစ်စိတ်တစ်ပိုင်းလည်း ဖြစ်သည်။ အဆင့်အတန်းကို လိုက်စားပြီး အဆင့်အတန်းအတွက် အမှုအရာများကို လုပ်ဆောင်သောသူများ၌ အခြားသော အဓိကအကျဆုံး လက္ခဏာတစ်ခုရှိသည်။ ယင်းမှာ မည်သည့်အရာ ဖြစ်ပျက်ပါစေ ၎င်းတို့၌ အဆုံးအဖြတ်ပေးပိုင်ခွင့်ရှိရမည် ဖြစ်သည်။ ၎င်းတို့သည် အဆုံးအဖြတ်ပေးပိုင်ခွင့် ရှိလိုသောကြောင့် အဆင့်အတန်းကို လိုက်စားခြင်း ဖြစ်သည်။ ၎င်းတို့က အမိန့်ပေးသည့်သူ ဖြစ်လိုသည်။ ပြီးလျှင် ဩဇာအာဏာရှိသည့် တစ်ဦးတည်းသောသူ ဖြစ်လိုသည်။ အခြေအနေက မည်သို့ဖြစ်စေ လူတိုင်းက ၎င်းတို့ကို နားထောင်ရမည်။ မည်သူက ပြဿနာရှိသည်ဖြစ်စေ ရှာဖွေပြီး လမ်းညွှန်ချက်ကို မေးမြန်းဖို့အတွက် ၎င်းတို့ထံ လာရမည်။ ၎င်းတို့ ခံစားလိုသည့်အရာမှာ ဤအဆင့်အတန်း၏ အကျိုးအမြတ်များ ဖြစ်သည်။ အခြေအနေက မည်သို့ဖြစ်စေ ၎င်းတို့သည် အဆုံးအဖြတ်ပေးပိုင်ခွင့်ရှိရမည်။ ၎င်းတို့ပြောသည့်အရာက မှန်သည်ဖြစ်စေ၊ မှားသည်ဖြစ်စေ မှားလျှင်ပင် ၎င်းတို့သည် အဆုံးအဖြတ်ပေးပိုင်ခွင့် ရှိရမည်ဖြစ်ဆဲ ဖြစ်ပြီး အခြားလူများကို ၎င်းတို့အား နားထောင်ပြီး နာခံစေရန် လုပ်ဆောင်ရမည်။ ဤသည်မှာ ဆိုးရွားသော ပြဿနာတစ်ခု ဖြစ်သည်။ အခြေအနေက မည်သို့ဖြစ်စေ ၎င်းတို့သည် အဆုံးအဖြတ်ပေးပိုင်ခွင့်ရှိရမည်။ ၎င်းတို့နားလည်သည့် အခြေအနေဟုတ်သည်ဖြစ်စေ၊ မဟုတ်သည်ဖြစ်စေ ၎င်းတို့သည် ဝင်ပါရမည်ဖြစ်ပြီး အဆုံးအဖြတ်ပေးပိုင်ခွင့်ရှိရမည်။ ခေါင်းဆောင်များနှင့် အမှုဆောင်များက မည်သည့်ပြဿနာကို မိတ်သဟာယဖွဲ့နေသည်ဖြစ်စေ ၎င်းတို့က ဆုံးဖြတ်ချက်ချရမည်။ အခြားလူများအနေဖြင့် စကားပြောဆိုရန် အခွင့်အလမ်းမရှိ။ မည်သည့်ဖြေရှင်းချက်ကို ၎င်းတို့ အကြံပြုသည်ဖြစ်စေ လူတိုင်းကို ၎င်းတို့က လက်ခံအောင် လုပ်ဆောင်ရမည်။ ပြီးလျှင် အခြားလူများက လက်မခံလျှင် ၎င်းတို့သည် စိတ်ဆိုးပြီး ထိုသူတို့ကို ပြုပြင်သည်။ တစ်စုံတစ်ယောက်က ဝေဖန်မှုများ၊ သို့မဟုတ် ထင်မြင်ချက်များရှိလျှင် ယင်းက မှန်ကန်ပြီး သမ္မာတရားနှင့်ပင်ညီလျှင် ၎င်းတို့သည် ယင်းကို ကန့်ကွက်ရန် နည်းလမ်းမျိုးစုံကို စဉ်းစားရသည်။ ၎င်းတို့သည် တစ်ပတ်ရိုက်ရာတွင် အထူးပင်ကျွမ်းကျင်သည်။ အခြားလူကို ချောမွေ့သောစကားလုံးများဖြင့် အယုံသွင်းလိမ့်မည်။ အဆုံးတွင် ထိုသူတို့အား ၎င်းတို့နည်းလမ်းအတိုင်း လုပ်ဆောင်စေရန် ပြုလုပ်လိမ့်မည်။ ၎င်းတို့သည် အရာရာတိုင်း၌ အဆုံးအဖြတ်ပေးပိုင်ခွင့်ရှိရမည်ဖြစ်သည်။ ၎င်းတို့သည် ၎င်းတို့၏ တွဲဖက်အမှုဆောင်များ၊ သို့မဟုတ် တွဲဖက်လုပ်ကိုင်သူများနှင့် မည်သည့်အခါမျှ ဆွေးနွေးညှိနှိုင်းခြင်းမပြုလုပ်ပေ။ ၎င်းတို့သည် ဒီမိုကရေစီဝါဒခံယူသောသူ မဟုတ်ပေ။ ဤသည်မှာ ၎င်းတို့သည် အလွန့်အလွန် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်‌ကြောင်း၊ သမ္မာတရားကို လုံးဝ လက်မခံနိုင်သကဲ့သို့ သမ္မာတရားကို လုံးဝ ကျိုးနွံနာခံနိုင်ခြင်း မရှိကြောင်းကို သက်သေပြဖို့ လုံလောက်သည်။ ကြီးမားသော တစ်စုံတစ်ခု ဖြစ်ပျက်လျှင်၊ သို့မဟုတ် အရေးပါသောအရာတစ်ခု ဖြစ်ပျက်လျှင် လူတိုင်းအား အကဲဖြတ်စေပြီး ၎င်းတို့၏ ထင်မြင်ချက်ကို ထုတ်ဖော်ပြောခွင့်ပြုနိုင်လျှင်၊ အဆုံး၌ လူအများစု၏ ထင်မြင်ချက်အတိုင်း လက်တွေ့လုပ်ဆောင်မှုနည်းလမ်းတစ်ခုအပေါ် အခြေချနိုင်လျှင်၊ ယင်းသည် ဘုရားအိမ်တော်၏ အလုပ်ကို ထိခိုက်မည်မဟုတ်ဆိုသည်ကို သေချာစေနိုင်လျှင်၊ ယင်းသည် အလုပ်ကို ‌ယေဘုယျအားဖြင့် အကျိုးရှိစေမည်ဆိုသည်ကို သေချာစေနိုင်လျှင်၊ ဤသည်မှာ သူ၏ သဘောထားဖြစ်လျှင် သူသည် ဘုရားအိမ်တော်၏ အလုပ်ကို ကာကွယ်သောသူနှင့် သမ္မာတရားကို လက်ခံနိုင်သောသူ ဖြစ်သည်။ အဘယ်ကြောင့်ဆိုသော် အမှုအရာများကို ဤပုံစံအတိုင်း လုပ်ဆောင်ခြင်းနောက်ကွယ်တွင် စည်းမျဉ်းများရှိသောကြောင့် ဖြစ်သည်။ သို့ရာတွင် အဆင့်အတန်းကို လိုက်စားသောသူတို့က အမှုအရာများအား ဤသို့ လုပ်ဆောင်မည်လော။ (လုပ်ဆောင်မည်မဟုတ်ပါ။) ၎င်းတို့သည် အမှုအရာများကို မည်သို့ လုပ်ဆောင်မည်နည်း။ တစ်စုံတစ်ခု ဖြစ်ပျက်လျှင် အခြားလူများ၌ မည်သည့်အကြံရှိသည်ကို ၎င်းတို့ ဂရုစိုက်မည်မဟုတ်။ လူတို့က မိမိတို့၏ အကြံကို မမျှဝေမီ ကြာမြင့်သောအချိန်ကတည်းက ၎င်းတို့သည် စိတ်ထဲတွင် ဖြေရှင်းချက်၊ သို့မဟုတ် ဆုံးဖြတ်ချက်ရှိနှင့်ပြီး ဖြစ်လိမ့်မည်။ ၎င်းတို့၏ စိတ်နှလုံးထဲတွင် ယင်းသည် ၎င်းတို့လုပ်ဆောင်မည့်အရာ ဖြစ်သည်ဟု ဆုံးဖြတ်နှင့်ပြီး ဖြစ်မည်။ ဤအဆင့်တွင် လူတို့က မည်သည့်အရာကို ပြောသည်ဖြစ်စေ ၎င်းတို့က အရေးစိုက်မည်မဟုတ်ပေ။ လူတစ်ယောက်က ၎င်းတို့ကို အပြစ်ဖော်ဆုံးမခဲ့လျှင်ပင် ၎င်းတို့က လုံးဝ ဂရုစိုက်မည်မဟုတ်။ အသင်းတော်အလုပ်ကို အကျိုးရှိစေသည်ဖြစ်စေ၊ ညီအစ်ကိုမောင်နှမများက လက်ခံနိုင်သည်ဖြစ်စေ ၎င်းတို့သည် သမ္မာတရားစည်းမျဉ်းများကို အလေးထားခြင်းမရှိပေ။ ဤအရာများသည် ၎င်းတို့ အလေးထားသည့် နယ်ပယ်အတွင်းတွင်မရှိ။ မည်သည့်အရာကို ၎င်းတို့ အလေးထားသနည်း။ ၎င်းတို့ အဆုံးအဖြတ်ပေးပိုင်ခွင့်ရှိရမည်။ ဤအမှုကိစ္စတွင် ၎င်းတို့သည် အဆုံးအဖြတ်ပေးသူ ဖြစ်လိုသည်။ ဤအမှုကိစ္စကို ၎င်းတို့၏ နည်းအတိုင်း လုပ်ဆောင်ရမည်။ ဤအမှုကိစ္စသည် ၎င်းတို့၏ အဆင့်အတန်းအတွက် အကျိုးဖြစ်၊ မဖြစ်ကို ကြည့်ရှုရမည်။ ဤသည်မှာ အမှုအရာများကို ၎င်းတို့ ရှုမြင်သည့် ရှုထောင့်ဖြစ်သည်။ ဤသည်မှာ သမ္မာတရားကို လိုက်စားသူတစ်ဦး ဟုတ်သလော။ (မဟုတ်ပါ။) သမ္မာတရားကို မလိုက်စားသူများက အမှုအရာများကို လုပ်ဆောင်သောအခါ ၎င်းတို့၏ ကိုယ်ပိုင်အဆင့်အတန်း၊ ကျော်ကြားမှုနှင့် အကျိုးအမြတ်ကို အစဉ် အလေးထားသည်။ ၎င်းတို့အား မည်သို့ အကျိုးဖြစ်စေသည်ကို အစဉ် အလေးထားသည်။ ဤသည်မှာ အမှုအရာများကို လုပ်ဆောင်ရာ၌ ၎င်းတို့၏ စမှတ်ဖြစ်သည်။

လူအချို့သည် ဝိညာဉ်ရေးရာ နားလည်သဘောပေါက်မှု ရှိသော်လည်း သမ္မာတရားကို မလိုက်စားကြပေ။ အမှန်ပင် ဤသို့သောလူအချို့ရှိသည်။ ၎င်းတို့၏ အဓိကသရုပ်သကန်များနှင့်ပတ်သက်လျှင် ပထမအမျိုးအစားမှာ အမှုအရာများကို လုပ်ဆောင်ဖို့သက်သက်အတွက် လုပ်ဆောင်နေခြင်း ဖြစ်သည်။ ၎င်းတို့သည် အလုပ်လုပ်ရသည်ကို နှစ်သက်ပြီး အငြိမ်မနေနိုင်ပေ။ ၎င်းတို့သည် တစ်စုံတစ်ခုကို လုပ်ဆောင်လျက် အလုပ်ရှုပ်နေသရွေ့ ပျော်ရွှင်သည်။ ပြီးမြောက်အောင်မြင်သည်ဟူသည့် ခံစားချက်ရှိသည်။ စစ်မှန်သည်ဟု ခံစားရသည်။ ဒုတိယ သရုပ်သကန်အမျိုးအစားမှာ အဆင့်အတန်းအတွက် အမှုအရာများကို လုပ်ဆောင်ခြင်း ဖြစ်သည်။ ဤလူအမျိုးအစားသည် အထူးပင်ပြင်းထန်သော ရည်မှန်းချက်များနှင့် လိုအင်ဆန္ဒများရှိသည်။ ၎င်းတို့သည် အစဉ်သဖြင့် လူတို့ကို ထိန်းချုပ်လိုပြီး သိမ်းသွင်းစည်းရုံးလိုသည်။ အစဉ်သဖြင့် ဘုရားသခင်ကို အစားထိုးရန် ဆန္ဒရှိသည်။ ဘုရားသခင်ကို အစားထိုးရန် ဆန္ဒရှိခြင်းက ပေါလု၏ မည်သည့်လိုက်စားမှုများနှင့် ဆက်နွှယ်သနည်း။ (ခရစ်တော်ဖြစ်ရန် သူ၏ လိုက်စားမှု ဖြစ်ပါသည်။) အဆင့်အတန်းကို လိုက်စားရာတွင် ၎င်းတို့၏ ရည်ရွယ်ချက်သည် မြင့်မြတ်သောသူဖြစ်ရန်၊ အခြားလူများက ကြည်ညိုလေးစားသည့် အဆင့်အတန်းရှိသူတစ်ဦးဖြစ်ရန်သက်သက် မဟုတ်ပေ။ ၎င်းတို့၏ အဆုံးစွန်ပန်းတိုင်မှာ လူတို့ကို သိမ်းသွင်းစည်းရုံးနိုင်ပြီး ထိန်းချုပ်နိုင်ရန်၊ ၎င်းတို့ကို အခြားလူများက ကြည်ညိုလေးစားပြီး ဘုရားကဲ့သို့ ဆက်ဆံအောင် ပြုလုပ်ရန်နှင့် လူတိုင်းအား ၎င်းတို့နောက်သို့လိုက်စေရန်၊ ၎င်းတို့ကို ကျိုးနွံနာခံစေပြီး ယုံကြည်စေရန် ဖြစ်သည်။ ဤအရာအားလုံးက မည်သည့်အရာကို သွယ်ဝိုက်ညွှန်းဆိုသနည်း။ လူတို့၏ စိတ်နှလုံးတွင် ၎င်းတို့သည် ဘုရားဖြစ်လာမည်ဆိုသည်ကို ညွှန်းဆိုသည်။ ဤသည်မှာ သမ္မာတရားကို လိုက်စားခြင်းမဟုတ်ဘဲ စာတန်ကို လိုက်စားခြင်း ဖြစ်သည်။ အဆင့်အတန်းကို လိုက်စားခြင်းသည် သိသာစွာပင် သမ္မာတရားကို လိုက်စားခြင်းမဟုတ်။ ပြီးလျှင် အလုပ်၊ သို့မဟုတ် ဂုဏ်သတင်းကို လိုက်စားခြင်းသည်လည်း သမ္မာတရားအား လိုက်စားခြင်းမဟုတ်။ အခြားမည်သည့် သရုပ်သကန်များရှိသနည်း။ (ကောင်းချီးများကို ၎င်းတို့ လိုက်စားသည်။) မှန်သည်။ ၎င်းတို့သည် အဖိုးအခပေးဆပ်သည်။ မိမိတို့ကိုယ်ကို အသုံးခံသည်။ ဒုက္ခခံသည်။ အမှုကိစ္စအားလုံး၌ ၎င်းတို့၏ ကိုယ်ကျိုးကို စွန့်ပစ်နိုင်သည်။ သို့သော် ၎င်းတို့သည် ကောင်းချီးရရန် ဤသို့ လုပ်ဆောင်ခြင်း ဖြစ်သည်။ ၎င်းတို့သည် ကောင်းချီးခံစားရရန်နှင့် ကောင်းသော ခရီးပန်းတိုင်ရှိရန်အတွက်သာ ဤသို့ မိမိတို့ကိုယ်ကို ပြသခြင်းဖြစ်သည်။ ဤသည်မှာလည်း သမ္မာတရားအား လိုက်စားခြင်းမဟုတ်။ ဤသည်မှာ ဝိညာဉ်ရေးရာ နားလည်သဘောပေါက်မှုရှိသော်လည်း သမ္မာတရားကို မလိုက်စားသောသူတို့က မိမိတို့ကိုယ်ကို ပေါ်လွင်စေသည့် တတိယနည်းလမ်းဖြစ်သည်။ ၎င်းတို့သည် ပေါလုကဲ့သို့ပင် ကောင်းချီးရရန်အတွက်၊ ၎င်းတို့၏ ခရီးပန်းတိုင်အတွက် အမှုအရာများကို လုပ်ဆောင်ပြီး ဒုက္ခခံကာ လုံးဝ အပြည့်အဝအနစ်နာခံသည်။ အမှုအရာများကို လုပ်ဆောင်ရာ၌ ၎င်းတို့၏ ရည်ရွယ်ချက်သည် ရှင်းလင်းသည်။ ကောင်းချီးများရရှိရန်အတွက် အရေးကြီးဆုံးနှင့် မရှိမဖြစ်အလိုအပ်ဆုံးက မည်သည့်အရာဖြစ်စေ ယင်းက ၎င်းတို့ သီးသန့်အာရုံစိုက်ပြီး လုပ်ဆောင်သောအရာ ဖြစ်သည်။ ညီအစ်ကိုမောင်နှမများ၏ အသိအမှတ်ပြုမှုနှင့် ပံ့ပိုးမှုကို ၎င်းတို့ ရရှိသရွေ့ အဆင်ပြေသည်။ လူတိုင်းက ၎င်းတို့ကို မည်သို့မြင်သည်၊ အထက်က ၎င်းတို့ကို မည်သို့မြင်သည်၊ ဘုရားသခင်၏ စိတ်နှလုံးထဲတွင် ၎င်းတို့ရှိမရှိတို့ကိုသာ အာရုံစိုက်သည်။ ၎င်းတို့သည် ကောင်းချီးခံစားရပြီး ဆုလာဘ်ရရှိမည်ဆိုသည်မှာ သေချာသရွေ့ အဆင်ပြေသည်။ သို့ရာတွင် ၎င်းတို့လုပ်ဆောင်သည့်အရာကို အကဲဖြတ်ရန်အတွက် သမ္မာတရားကို မည်သည့်အခါမျှ အသုံးမပြုကြသကဲ့သို့ ကောင်းချီးခံစားရလိုသည့် ဆန္ဒကို မည်သည့်အခါမျှ လက်မလျှော့ကြပေ။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်း မရှိကြပေ။ ၎င်းတို့က တစ်စုံတစ်ခုကို ညံ့ဖျင်းစွာလုပ်ဆောင်ပြီး ပြုပြင်ခြင်းခံရလျှင်၊ အထက်က ၎င်းတို့အပေါ် ကျေနပ်ခြင်းမရှိလျှင်၊ ကောင်းချီးခံစားရရန် မျှော်လင့်ချက်မရှိသည်ကိုဖြစ်စေ၊ ကောင်းမွန်သော ခရီးပန်းတိုင်အား ရရှိဖို့ မျှော်လင့်ချက်မရှိကောင်း မရှိနိုင်သည်ကိုဖြစ်စေ ၎င်းတို့ မြင်လျှင် ၎င်းတို့သည် အပျက်သဘောဆောင်ပြီး ၎င်းတို့၏ တာဝန်ကို နောက်ထပ် လုပ်ဆောင်လိုစိတ်မရှိတော့ဘဲ စွန့်လွှတ်လိမ့်မည်။ မယုံကြည်လိုခြင်းသက်သက်ဖြစ်သောသူအချို့ပင်ရှိသည်။ ဘုရားသခင်ကို ယုံကြည်ခြင်းက အကျိုးမရှိဟု ၎င်းတို့က ထင်ကြသည်။ အထက်တွင်ရှိသော လိုက်စားမှုနည်းလမ်းသုံးခုမှာ သမ္မာတရားကို မလိုက်စားသူများ လိုက်လျှောက်သည့် လမ်းကြောင်းများ ဖြစ်သည်။ အသင်းတော်တိုင်းတွင် အသင့်အတင့်များပြားသော ဤသို့သောလူအမျိုးအစားများ ရှိသည်။ ပြီးလျှင် ၎င်းတို့အားလုံးမှာ သမ္မာတရားကို မချစ်သောသူများဖြစ်သည်။ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ ၎င်းတို့၏ ကိုယ်ကျိုးဖြင့်၊ ကောင်းချီးများရရှိခြင်းဖြင့်၊ ဆုလာဘ်များ ချီးမြှင့်ခံရခြင်းဖြင့် အစဉ် ဆက်စပ်ပြီး ၎င်းတို့၏ အသက်ဝင်ရောက်မှု၊ သမ္မာတရားအား နားလည်ခြင်း၊ သို့မဟုတ် ၎င်းတို့၏ စိတ်သဘောထား ပြောင်းလဲခြင်းတို့ဖြင့် လုံးဝ မဆက်စပ်ပေ။ ဘုရားသခင်ကို ၎င်းတို့ ယုံကြည်ခဲ့သည်မှာ နှစ်မည်မျှကြာသည်ဖြစ်စေ၊ တာဝန်များကို ထမ်းဆောင်ခဲ့သည်မှာ နှစ်မည်မျှကြာသည်ဖြစ်စေ မိမိကိုယ်ကို သိမြင်မှုကို လုံးဝ မလိုက်စားခဲ့ပေ။ အသက်ဝင်ရောက်မှုကို လုံးဝ မလိုက်စားခဲ့သကဲ့သို့ ဘုရားသခင်အား ချစ်ခြင်း၊ သို့မဟုတ် ဘုရားသခင်အား ကျိုးနွံနာခံခြင်းကို လုံးဝ မလိုက်စားခဲ့ပေ။ ၎င်းတို့က မည်သည့်အရာကို လုပ်ဆောင်နေသည်ဖြစ်စေ သမ္မာတရားကို မရှာဖွေပေ။ မည်သည့်ဖောက်ပြန်ပျက်စီးမှုကို ထုတ်ဖော်ပြသည်ဖြစ်စေ ယင်းနှင့် ဘုရားနှုတ်ကပတ်တော်ရှိ သမ္မာတရားကြား ချိတ်ဆက်မှုများ မပြုလုပ်ပေ။ မည်သည့်အရာကို ၎င်းတို့ လုပ်ဆောင်သည်ဖြစ်စေ ၎င်းတို့၏ ရည်ရွယ်ချက်များက တစ်ကိုယ်ကောင်းဆန်ပြီး ဆိုးယုတ်သည်။ အားလုံးမှာ ကောင်းချီးများနှင့် တစ်ကိုယ်ရေအကျိုးမြတ်ကို ရယူခြင်းအတွက် ရည်ရွယ်ထားသည်။ ၎င်းတို့သည် မည်သို့ပြုပြင်ခြင်းခံရသည်ဖြစ်စေ မိမိတို့ကိုယ်ကို ပြန်လည်သုံးသပ်ခြင်း မပြုဘဲ ၎င်းတို့က မှန်ကန်သည်ဟု ဆက်လက်၍ ထင်မြင်သည်။ ဤလူစားမျိုးသည် အပျက်သဘောဆောင်ခြင်းသိပ်မရှိ။ ကောင်းချီးခံရပြီး နိုင်ငံတော်သို့ ဝင်ရောက်ရမည်ဆိုလျှင် မည်သည့်ဒုက္ခပမာဏကိုမျှ မကြောက်ရွံ့ပေ။ ၎င်းတို့သည် အမှန်ပင် ဇွဲရှိသည်။ သို့သော်လည်း သမ္မာတရားကို လက်ခံရန် ၎င်းတို့အနေဖြင့် အလွန်ခက်ခဲသည်။ ၎င်းတို့သည် မိမိကိုယ်ကို ဆင်ခြင်သုံးသပ်ပြီး မိမိကိုယ်ကိုအကြောင်း သိမြင်မှုရဖို့ထက် သေရခြင်းကို ပို၍နှစ်သက်ပြီး ၎င်းတို့က အလွန်ပင်ကောင်းစွာ လုပ်ဆောင်နေသည်ဟု ထင်ကြသည်။ ဝိညာဉ်ရေးရာ နားလည်သဘောပေါက်မှု ရှိသော်လည်း သမ္မာတရားအား မလိုက်စားသောသူတို့တွင် အခြားသရုပ်သကန်တစ်ခုရှိသည်။ လူအချို့မှာ တရားဒေသနာများစွာကို နားထောင်ပြီးဖြစ်သော်လည်း ဘုရားသခင်ဖော်ပြသည့် သမ္မာတရားများကို၊ သို့မဟုတ် လူတို့၏ အခြေအနေအမျိုးမျိုးအား ဖော်ထုတ်သည့် ဘုရားနှုတ်ကပတ်တော်များကို စိတ်မဝင်စားကြပေ။ ဤအရာများကို ၎င်းတို့ နားလည်လျှင်ပင် စိတ်မဝင်စားကြပေ။ ဤသို့ဆိုလျှင် ၎င်းတို့က စိတ်မဝင်စားလျှင် အဘယ်ကြောင့် ဘုရားသခင်ကို ယုံကြည်ဆဲ ဖြစ်သနည်း။ ၎င်းတို့စိတ်နှလုံးတွင် မရေရာသော၊ လက်တွေ့မကျသော အတွေးမျိုး အသေအချာပင်ရှိသည်။ ၎င်းတို့က “ကမ္ဘာပေါ်တွင်ရှိသော ဘုရားသခင်က မည်သည့်အရာအား လုပ်ဆောင်နိုင်စွမ်းရှိသည်ကို ငါမသိ။ ငါမပြောနိုင်ပါ။ သူသည် အဓိကအားဖြင့် သမ္မာတရားကို မိတ်သဟာဖွဲ့နိုင်သည့် ပုံစံရှိသည်။ ဤသမ္မာတရားဆိုသည့်အရာများကို ငါ သိပ်နားမလည်ပါ။ သို့သော် မည်သို့ပင်ဖြစ်စေ သူပြောသည့်အရာများက အလွန်ကောင်းသည်။ ပြီးလျှင် လူတို့အား လမ်းမှန်ကို လိုက်လျှောက်စေသည်။ သို့ရာတွင် သူသည် အမှန်တကယ်ပင် ဘုရားဖြစ်သည်၊ မဖြစ်သည်ကို ငါမပြောနိုင်” ဟု ဆိုကြသည်။ ၎င်းတို့သည် ဘုရားသခင်ကို အလွန်သံသယဝင်ကြသဖြင့် အဘယ်ကြောင့် ထွက်ခွာခြင်းမရှိဘဲ ဘုရားအိမ်တော်၌ နေကြသနည်း။ အဘယ်ကြောင့်ဆိုသော် ၎င်းတို့၏ စိတ်နှလုံးတွင် မရေရာသော အမြင်နှင့် စိတ်ကူးယဉ်တစ်ခုရှိသောကြောင့် ဖြစ်သည်။ ၎င်းတို့က “ငါသည် ဤနေရာတွင် ဆက်လက်၍ အချိန်ဖြုန်းလျှင် အဆုံး၌ သေခြင်းမှ လွတ်မြောက်ကောင်း လွတ်မြောက်နိုင်သည်။ နောက်ဆုံးတွင် ကောင်းကင်ဘုံသို့ ဝင်ရောက်ပြီး ကြီးမားသောကောင်းချီးများကို ရကောင်းရနိုင်သည်” ဟု တွေးကြသည်။ ထို့ကြောင့် အခြားလူများက စိတ်သဘောထားပြောင်းလဲမှုကို လိုက်စားပြီး ပြုပြင်ခြင်းကို လက်ခံစဉ်တွင် ၎င်းတို့က ထိုနေရာ၌ ကောင်းကင်ဘုံရှိ ဘုရားသခင်ကို ဆုတောင်းကာ “အို ဘုရားသခင်၊ ဤအခက်အခဲများတစ်လျှောက် ကျွန်ုပ်ကို ဦးဆောင်ပါ။ ပြုပြင်ခံရခြင်းအား ကျွန်ုပ်ကို လက်ခံနိုင်စေတော်မူပါ။ ကိုယ်တော်၏ စီစဉ်ညွှန်ကြားမှုများနှင့် အစီအစဉ်များကို ကျွန်ုပ် ကျိုးနွံနာခံလိုစိတ်ရှိပါသည်” ဟု ပြောကြသည်။ ၎င်းတို့ဆုတောင်းသည့် စကားများက မမှားသည်ကို သင်ကြားရသည်။ သို့သော် ၎င်းတို့သည် ဖောက်ပြန်ပျက်စီးသော စိတ်သဘောထားရှိသည်၊ သို့မဟုတ် မှားယွင်းသည်ဆိုသည်ကို မည်သည့်အခါမျှ ဝန်မခံပေ။ ၎င်းတို့၏ စိတ်နှလုံးတွင် ကောင်းကင်ဘုံရှိ ဘုရားသခင်ကိုသာ ၎င်းတို့ အသိအမှတ်ပြုသည်။ ကမ္ဘာမြေပေါ်ရှိ ဘုရားသခင်ဖြစ်သည့် လူ့ဇာတိခံဘုရားသခင်နှင့် ဘုရားသခင်၏ တရားစီရင်ခြင်း နှုတ်ကပတ်တော်များကိုမူ လုံးဝ အရေးမစိုက်ပေ။ ဤအရာများက ၎င်းတို့နှင့် လုံးဝ မသက်ဆိုင်သကဲ့သို့ ဖြစ်သည်။ ဤသည်မှာ ဘုရားသခင်အပေါ် ၎င်းတို့၏ ယုံကြည်မှုက ရိုးရှင်းပြီး အနှစ်မဲ့ပုံဖြစ်သည်။ အခြားလူများက လူသားများ၏ ဖောက်ပြန်ပျက်စီးသော စိတ်သဘောထားနှင့် စိတ်သဘောထားပြောင်းလဲမှုကို လိုက်စားရန် လိုအပ်ခြင်းကို မည်သို့ပြောသည်ဖြစ်စေ ၎င်းတို့က “သင်တို့အားလုံးက အလွန်ဖောက်ပြန်ပျက်စီးပြီး ငါက မပျက်စီးသည်မှာ အဘယ်သို့ဖြစ်သနည်း” ဟူ၍ မိမိဘာသာ တွေးတောကောက်ချက်ချသည်။ ၎င်းတို့သည် ပြည့်စုံမှုရှိပြီး အပြစ်အနာအဆာမရှိ၊ ဖောက်ပြန်ပျက်စီးသော စိတ်သဘောထားမရှိဟု ထင်ကြသည်။ တစ်ခါတစ်ရံတွင် ၎င်းတို့သည် အခြားလူများအပေါ် မလိုမုန်းထားသည်၊ သို့မဟုတ် အထင်သေးသည်။ သို့သော် ၎င်းတို့က ဤအရာကို မကောင်းသောအတွေးတစ်ခုသာဖြစ်ပြီး ချုပ်ထိန်းလိုက်လျှင် ပျောက်သွားလိမ့်မည်ဟု ထင်မြင်လျက် ပုံမှန်ဖြစ်သည်ဟု သတ်မှတ်ကြသည်။ သို့မဟုတ် အခြားလူများက ဘုရားသခင်အား ပုန်ကန်သည်ကို ၎င်းတို့ မြင်သောအခါ ၎င်းတို့က “ငါသည် ဘုရားသခင်ကို မည်သည့်အခါမျှ မပုန်ကန်ခဲ့။ ငါ၏ စိတ်နှလုံးတွင် ဘုရားအတွက် ငါ့၌ရှိသောချစ်ခြင်းသည် မည်သည့်အခါမျှ ယိမ်းယိုင်ခြင်းမရှိ” ဟု တွေးသည်။ ၎င်းတို့သည် ဤဝါကျအနည်းငယ်ကိုသာပြောပြီး မိမိတို့ကိုယ်ကို ပြန်လည်သုံးသပ်မကြည့်ပေ၊ သို့မဟုတ် စည်းမျဉ်းများနှင့်အညီ မည်သို့လုပ်ဆောင်ရမည်ကို မသိပေ။ ဤသို့သောလူတို့သည် သမ္မာတရားကို လိုက်စားသူများ ဟုတ်သလော။ (မဟုတ်ပါ။) ဤသို့ဆိုလျှင် အဘယ်ကြောင့် ၎င်းတို့သည် မိမိတို့ကိုယ်ကို အလွန်အကောင်းမြင်ဆဲဖြစ်ပြီး ဘုရားသခင်အား ဤသို့ယုံကြည်ခြင်းသည် မဆိုးပေဟု ထင်သနည်း။ ဤတွင် မည်သည့်အရာ ဖြစ်နေသနည်း။ ဤသည်မှာ သမ္မာတရားအား ၎င်းတို့မချစ်ဆိုသည်ကို ပြသည်။ လူတို့၏ အယူအဆများအရ ၎င်းတို့မှာ မည်သည့်လူအမျိုးအစား ဖြစ်သနည်း။ ၎င်းတို့သည် မိမိတို့ကိုယ်ကို မည်သည့်ပုံစံများဖြင့် ပြသသနည်း။ ၎င်းတို့သည် စကားပြောကောင်းသည်၊ လိမ္မာပါးနပ်သည်၊ သင်လွယ်တတ်လွယ်သည်၊ အမှုအရာများကို နားလည်ရန် ခိုင်မာသော အရည်အချင်းရှိသည်။ သင်၏ ပါးစပ်မှ စကားများထွက်လာသည်နှင့် တစ်ပြိုင်နက် သင်ပြောနေသည့်အရာကို ၎င်းတို့ နားလည်သည်။ ပြီးလျှင် အထူးသဖြင့် အယူဝါဒကို လျင်မြန်စွာ နားလည်သည်။ သို့ရာတွင် မည်သည့်အရာကို ၎င်းတို့ နားလည်သည်ဖြစ်စေ ကောင်းချီးများရရှိရန် ၎င်းတို့၏ ဦးတည်ချက်နှင့် ချိန်ရွယ်ချက်သည် မပြောင်းမလဲဘဲ ကျန်ရှိနေသည်။ ထို့အပြင် ၎င်းတို့နားလည်သည့် သမ္မာတရားများကို ဓမ္မပညာဆိုင်ရာ သဘောတရားများအဖြစ်၊ သို့မဟုတ် မူဝါဒ၊ သို့မဟုတ် သွန်သင်မှုအမျိုးအစားဖြစ် မှတ်ယူကြသည်။ ယင်းတို့သည် သမ္မာတရားဖြစ်သည်ဟု ၎င်းတို့ မထင်ကြပေ။ ထို့ကြောင့် ယင်းတို့ကို ၎င်းတို့၏ ဘဝ၌ အသုံးချဖို့ မဆိုထားနှင့်၊ လက်တွေ့မလုပ်ဆောင်ပေ၊ သို့မဟုတ် မတွေ့ကြုံပေ။ ၎င်းတို့သည် တစ်စုံတစ်ခုကို ၎င်းတို့ ရရှိပြီးဖြစ်သည်ဟု ထင်မြင်လျက် ၎င်းတို့နှစ်သက်ကာ ၎င်းတို့၏ အယူအဆများ၊ စိတ်ကူးများနှင့်ကိုက်ညီသော အယူဝါဒများကိုသာ လက်ခံပြီး ဟောပြောသည်။ အယူဝါဒများကို ဟောပြောနိုင်ပြီး လူများစွာအား အထင်ကြီးအောင်လုပ်နိုင်ခြင်းသည် ဘုရားသခင်ကို ယုံကြည်ခြင်းမှ ၎င်းတို့ ရရှိသည့် အကြီးဆုံးသောအရာ ဖြစ်သည်။ ၎င်းတို့သည် သမ္မာတရားကို လက်တွေ့လုပ်ဆောင်ခြင်း ရှိမရှိ၊ သို့မဟုတ် မိမိကိုယ်ကို သိမြင်မှုရှိမရှိနှင့် ပတ်သက်လျှင် ဤအရာတို့သည် သိပ်အရေးမကြီးသည့် အသေးအဖွဲကိစ္စများ ဖြစ်သည်ဟုလည်းကောင်း၊ ဝိညာဉ်ရေးရာ အယူဝါဒများကို ဟောပြောနိုင်ခြင်း၊ မေးခွန်းများကို ဖြေနိုင်ခြင်း၊ ၎င်းတို့အား လူများလေးစားအောင် လုပ်ဆောင်နိုင်ခြင်းတို့သည် အရေးပါဆုံးဖြစ်ပြီး အဆင့်အတန်း၏ အကျိုးအမြတ်များကို ၎င်းတို့ ခံစားရန် ၎င်းတို့ကို အရည်အချင်းပြည့်မီစေသောအရာဖြစ်သည်ဟုလည်းကောင်း ထင်ကြသည်။ ထို့ကြောင့် သမ္မာတရားအား လက်တွေ့လုပ်ဆောင်ခြင်းကို ၎င်းတို့ အရေးမစိုက်ကြပေ။ မိမိတို့ကိုယ်ကို ပြန်လည်သုံးသပ်ခြင်းမရှိပေ။ ပြီးလျှင် အဆင့်မြင့်သော တရားဒေသနာများကို ဟောကြားနိုင်ခြင်းဖြင့်သာ ကျေနပ်ကြသည်။ ဤပြဿနာသည် အတော်အတန် ဆိုးရွားသည်။ ဝိညာဉ်ရေးရာ နားလည်သဘောပေါက်မှု မရှိသောသူများ၌ရှိသည့် အရာထက်ပင် ပို၍ ဆိုးရွားသည်။ အဘယ်ကြောင့်ဆိုသော် ယင်းသည် သမ္မာတရားဖြစ်သည်ဟု ၎င်းတို့ ရှင်းလင်းစွာ သိသော်လည်း လက်တွေ့မလုပ်ဆောင်သောကြောင့်၊ သို့မဟုတ် မတွေ့ကြုံသောကြောင့် ဖြစ်သည်။ ဤသည်မှာ သမ္မာတရားကို အလွန်အမင်းမနှစ်မြို့သော၊ သမ္မာတရားကို ဆော့ကစားသောသူတစ်ယောက် ဖြစ်သည်။ ဤပြဿနာ၏ သဘာဝမှာ အလွန်မဆိုးရွားသလော။

ယခုတွင် သင်တို့သည် ဝိညာဉ်ရေးရာ နားလည်သဘောပေါက်မှုရှိသော်လည်း သမ္မာတရားအား မလိုက်စားသောသူတို့ကို ပိုင်းခြားသိမြင်နိုင်သည် မဟုတ်လော။ သင်တို့သည် ပုံစံတစ်ခုခုဖြင့် ဤလူစားမျိုးကဲ့သို့ မိမိတို့ကိုယ်ကို ပေါ်လွင်စေသလော။ (ပေါ်လွင်စေပါသည်။ အဓိကအားဖြင့် အဆင့်အတန်းအတွက် ကျွန်ုပ်လုပ်ဆောင်သော အရာများတွင် ဖြစ်သည်။) အဆင့်အတန်းအတွက် အမှုအရာများကို ပြောဆိုခြင်းနှင့် အဆင့်အတန်းအတွက် အမှုအရာများကို လုပ်ဆောင်ခြင်း၊ အရာရာတိုင်းက အဆင့်အတန်းကို ဗဟိုပြုလည်ပတ်နေသည်။ ဤသည်မှာ ဒုက္ခပေးတတ်သည်။ သမ္မာတရားကို ဤသို့ လိုက်စားရန် ဖြစ်နိုင်သလော။ အဆင့်အတန်းအတွက် အမှုအရာများကို လုပ်ဆောင်ခြင်း၏ သရုပ်သကန်များမှာ အဘယ်နည်း။ အဓိကအားဖြင့် ယင်းသည် မိမိကိုယ်တိုင်၏ သိက္ခာ၊ ပုံရိပ်နှင့် ဂုဏ်တို့အပြင် အခြားလူများ၏ စိတ်နှလုံးတွင် ကိုင်စွဲသော အဆင့်အတန်း၊ ၎င်းတို့ကို အထင်ကြီးလေးစားပြီး ကြည်ညိုခြင်းရှိမရှိတို့အား အာရုံစိုက်ခြင်း ပါဝင်သည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ ဤသွင်ပြင်လက္ခဏာများကိုသာ ၎င်းတို့ အရေးစိုက်သည်။ မည်သည့်အခါမျှ ဘုရားသခင်ကို မချီးမြှောက်ပေ၊ သို့မဟုတ် သက်သေမခံပေ။ ဥပမာအနေဖြင့် သမ္မာတရားကို မလိုက်စားသူတစ်ဦးက ယုံကြည်သူအသစ်တစ်ယောက်ကို တွေ့သောအခါ သူ၏ စိတ်နှလုံး၌ “သင်သည် နှစ်အနည်းငယ်သာ ဘုရားသခင်ကို ယုံကြည်ပြီးဖြစ်သည်။ မည်သည့်အရာကိုမျှ သင်နားမလည်” ဟု တွေးကာ ထိုသူအား အထင်သေးသည်။ ယုံကြည်သူအသစ်က သမ္မာတရားကို ရှာဖွေလိုလျှင် ၎င်းတို့က ယုံကြည်သူအသစ်၏ အသွင်အပြင်၊ ပြောဆိုသည့် ပုံစံ၊ ထိုသူအား နှစ်သက်ခြင်းရှိမရှိတို့ကို ဦးစွာ စဉ်းစားမည်။ ယုံကြည်သူအသစ်က ညံ့ဖျင်းသော အစွမ်းအစရှိလျှင် သမ္မာတရားကို မိတ်သဟာယဖွဲ့လိုစိတ်ရှိမည်မဟုတ်။ တိုက်တွန်းအားပေးသည့် စကားအနည်းငယ်ကိုသာ ပြောပြီး ထားလိုက်မည်ဖြစ်သည်။ ဤတွင် ပြဿနာမှာ အဘယ်နည်း။ (၎င်းတို့သည် ယုံကြည်သူဖြစ်သည်မှာ နှစ်များစွာကြာပြီး အရင်းအနှီးရှိသည်ဟု ထင်ကြသည်။ ထို့ကြောင့် ၎င်းတို့၏ ဝါရင့်မှုကို အသုံးချကြသည်။) ဤအရင်းအနှီးသည် ၎င်းတို့၏ အဆင့်အတန်းကို အခိုင်အမာပြောဆိုသည့် သရုပ်သကန်ဖြစ်သည်။ အရင်းအနှီးရှိသောကြောင့် ၎င်းတို့သည် မိမိကိုယ်ကို အပ်နှင်းထားသည့် အဆင့်အတန်းတစ်ခုဖြစ်ပြီး အခြားလူများက ပေးအပ်ထားခြင်းမဟုတ်သည့် အဆင့်အတန်းရှိသည့်နေရာမှ ပြောဆိုခွင့်ရှိသည်ဟု ခံစားရသည်။ ဤပုံစံဖြင့် အလုပ်လုပ်ပြီး စကားပြောသော ဤသို့သောလူတို့သည် သမ္မာတရားကို လိုက်စားသူများ ဟုတ်သလော။ (မဟုတ်ပါ။) သင်တို့သည် မိမိတို့ကိုယ်ကို ဤသို့ ပြသသလော။ သင်က “ကျွန်ုပ်သည် ဘုရားသခင်ကို ဆယ်နှစ်ကြာ ယုံကြည်ခဲ့သည်။ နှစ်နှစ်ကြာသာ ယုံကြည်ခဲ့သောသူနှင့် ကျွန်ုပ်အား တွဲဖက်ပေးခြင်းမှာ ကျွန်ုပ်ကို စော်ကားခြင်း မဟုတ်လော။ ကျွန်ုပ်သည် ထိုသူကို စကားပင်မပြောလိုပါ။ စကားတစ်လုံးသည်ပင် ကျွန်ုပ်ကို မောပန်းစေလိမ့်မည်။ သူသည် မည်သည့်အရာကိုမျှ နားမလည်” ဟု ပြောသည်။ ဤသည်မှာ မာနထောင်လွှားသော စိတ်သဘောထား၏ ကြီးစိုးခြင်းခံရခြင်းမှ အရင်းခံသည်။ သင့်၌ အဆင့်အတန်းကို တန်ဖိုးထားသော စိတ်နှလုံးမရှိလျှင်၊ လူတို့အား အတွေ့အကြုံအရ၊ သို့မဟုတ် ဝါအရ အဆင့်မခွဲလျှင်၊ သင့်၌ အရင်းအနှီးရှိသည်ဟု မထင်လျှင် သင်သည် လူတစ်ယောက်အား ဤသို့ ဆက်ဆံမည်လော။ ရှင်းလင်းစွာပင် သင့်အတွင်းတွင် ဖောက်ပြန်ပျက်စီးသော စိတ်သဘောထားရှိသောကြောင့် လူတို့အား သင်ဆက်ဆံသည့်နည်းလမ်း၏ သရုပ်သကန်များသည် အခြားလူတို့အတွက် အကျိုးမရှိပေ။ ဤသည်မှာ သင်၏ ဖောက်ပြန်ပျက်စီးသော စိတ်သဘောထား၊ သင်၏ လိုက်စားမှုများနှင့် သင့်စိတ်နှလုံးအတွင်းပိုင်းထဲတွင် မည်သည့်အရာတည်ရှိသည်ဆိုသည်တို့ကို ဖော်ထုတ်ပြသည်။ အဆင့်အတန်းအတွက် လုပ်ဆောင်ခြင်း၏ အခြားသော သရုပ်သကန်တစ်ခုရှိသည်။ ဥပမာအနေဖြင့် လူအချို့သည် အတတ်ပညာပိုင်းဆိုင်ရာ အသိကို ရရှိပြီးဖြစ်သည်၊ သို့မဟုတ် နယ်ပယ်တစ်ခုခုတွင် ကျွမ်းကျင်သူများ ဖြစ်သည်။ သို့ရာတွင် ဤနယ်ပယ်အကြောင်း ဆွေးနွေးသောအခါ အခြားလူများက ဦးစွာ ပြောဆိုလျှင် ၎င်းတို့က စိတ်မကြည်မလင်ဖြစ်ပြီး “သင်တို့သည် အသိစိတ်မရှိဘဲ အဘယ်သို့ ပြောဆိုနိုင်သနည်း။ ကြီးမြတ်ခြင်းက သင်တို့ရှေ့တည့်တည့်တွင်ရှိနေလျှင် သင်တို့ သိမည်မဟုတ်” ဟု တွေးကြသည်။ ၎င်းတို့က “ကျွန်ုပ်သည် တက္ကသိုလ်တွင် ဤဘာသာရပ်ကို အဓိကဘာသာရပ်အဖြစ် သင်ယူခဲ့ပြီး ကျွန်ုပ်၏ သုတေသနအားလုံးကို ဤကိစ္စများအတွက် ရည်စူးနှစ်မြှုပ်ခဲ့သည်။ ဘွဲ့ရပြီးနောက် ဤနယ်ပယ်တွင် နှစ်အတန်ကြာ အလုပ်လုပ်ခဲ့သည်။ ဘုရားသခင်ကို ယုံကြည်ကတည်းက ဤအသက်မွေးဝမ်းကျောင်းပညာကို ငါ စွန့်လွှတ်ခဲ့သည်မှာ ဆယ်နှစ်ကျော်ပြီ ဖြစ်သည်။ သို့သော် ယင်းနှင့်ပတ်သက်ပြီး အရာရာတိုင်းကို ငါ အလွယ်တကူပင် သတိရနိုင်သည်။ ဤအကြောင်းပြောရခြင်းကို ငါမနှစ်သက်။ ကြွားဝါနေသကဲ့သို့ ဖြစ်သည်” ဟု ဆိုကြသည်။ ဤစကားများကို မည်သို့ထင်သနည်း။ ဤစကားများသည် ဘာသာတရားမရှိသူများ ပညာရှင်များ၏ စကားများသာဖြစ်သည်။ ပြီးလျှင် စာတန်ဆန်သော အတွေးအခေါ်များကို အခြေခံ၍ ပြောခြင်းဖြစ်ကာ ၎င်းတို့အား နှံ့စပ်သည့် ပုံစံဖြစ်စေပြီး လူတိုင်း၏ အသိအမှတ်ပြုခြင်းကို ရရှိစေသည်။ ၎င်းတို့က မကြွားဝါလိုဟု အခိုင်အမာဆိုသော်လည်း ၎င်းတို့လုပ်ဆောင်နေသည့်အရာကိုက အတိအကျပင် ထိုသို့ဖြစ်နေလေသည်။ ပို၍ ကျွမ်းကျင်လိမ္မာသော ပုံစံဖြင့်လုပ်ဆောင်နေခြင်းသာ ဖြစ်သည်။ ဤ အသက်မွေးဝမ်းကျောင်းပညာကို ၎င်းတို့လေ့လာခဲ့သည့် နှစ်အရေအတွက်နှင့် ၎င်းတို့ရရှိခဲ့သည့်အရာကဲ့သို့သော ၎င်းတို့တွင်ရှိသည့် အရင်းအနှီးကို ထုတ်ဖော်ပြောပြီး ၎င်းတို့သည် ထိုနယ်ပယ်တွင် ကျွမ်းကျင်သူဖြစ်သည်ဟူသည့် အချက်ကို ပြရန်အတွက် ဤနည်းလမ်းကို အသုံးပြုသည်။ နယ်ပယ်တစ်ခုတွင် ကျွမ်းကျင်သူဖြစ်ခြင်းသည် သင်က ထိုနယ်ပယ်ကို သေချာပေါက်နားလည်သည်ဟု ဆိုလိုသလော။ သင်က ဘုရားအိမ်တော်တွင် အလုပ်လုပ်နေသည့် ကျွမ်းကျင်သူဖြစ်လျှင် ဤသည်မှာ သင်ပြုလုပ်ရမည့် နည်းဖြစ်သလော။ (မဟုတ်ပါ။) ဤသို့ဆိုလျှင် မည်သည့်အရာကို လုပ်ဆောင်သင့်သနည်း။ (သမ္မာတရားကို ရှာဖွေသင့်သည်။ ညီအစ်ကိုမောင်နှမများဖြင့် အတူတကွ ဆွေးနွေးပြီး ရှာဖွေသင့်သည်။) လူတိုင်း အတူတကွ ရှာဖွေသင့်သည်။ သင်က “ကျွန်ုပ်သည် ရိုးသားဖို့ လိုသည်။ ကျွန်ုပ်သည် ဤအသက်မွေးဝမ်းကျောင်းပညာတွင် နှစ်အတန်ကြာ အလုပ်လုပ်ခဲ့ပြီး ယင်းနှင့်ပတ်သက်၍ အနည်းငယ်သိသည်။ သို့သော် ဘုရားအိမ်တော်က ဤအသက်မွေးဝမ်းကျောင်းပညာကို အသုံးပြုပုံနောက်ကွယ်ရှိ စည်းမျဉ်းများကို ကျွန်ုပ်မသိ။ ကျွန်ုပ်တွင်ရှိသော အသိပညာက ဘုရားအိမ်တော်အတွက် အသုံးဝင်သလောဆိုသည်ကို ကျွန်ုပ်မသိပါ။ ဤအရာကို ကျွန်ုပ်တို့ အတူတကွ ဆွေးနွေးနိုင်သည်။ ဤနယ်ပယ်၏ အခြေခံအချက်များကို သင်တို့အား ကျွန်ုပ်အနည်းငယ်ပြောပြမည်” ဟု ဆိုသည်။ ဤသည်မှာ ဆင်ခြင်တုံတရားရှိသော စကားပြောပုံဖြစ်သည်။ ၎င်းတို့သည် ဤအသက်မွေးဝမ်းကျောင်းပညာနှင့်ပတ်သက်၍ ကောင်းစွာတတ်သိနားလည်သော်လည်း နှိမ့်ချပြီး မာနမကြီးပေ။ ဟန်ဆောင်နေခြင်း မဟုတ်ပေ။ အလုပ်ကို အမှန်ပင် ကောင်းစွာလုပ်ဆောင်လိုသည်။ ၎င်းတို့ သင်ယူတတ်မြောက်ခဲ့သောအရာနှင့် ၎င်းတို့သိသည့်အရာတို့ကို လူတိုင်းဖြင့် မျှဝေလိုပြီး မည်သည့်အရာကိုမျှ ထိမ်ချန်မထားပေ။ အခြားလူများက ၎င်းတို့ကို မည်သို့ မြင်သည်ဖြစ်စေ၊ ဆက်ဆံသည်ဖြစ်စေ ၎င်းတို့တာဝန်ကို ကောင်းစွာ ထမ်းဆောင်ရန်အတွက်သက်သက်ဖြင့် ဤအရာကို လုပ်ဆောင်နေခြင်း ဖြစ်သည်။ ၎င်းတို့သည် ဘုရားသခင်အား ကျေနပ်စေရန်အတွက်သက်သက်ဖြင့်၊ သမ္မာတရားကို ရရှိပြီး လူသားပုံသဏ္ဌာန်ဖြင့် အသက်ရှင်နေထိုင်ခြင်းအတွက်သက်သက်ဖြင့် ၎င်းတို့တာဝန်ကို ထမ်းဆောင်နေခြင်း ဖြစ်သည်။ ထို့ကြောင့် ၎င်းတို့၏ တာဝန်ထမ်းဆောင်ခြင်း၏ ကဏ္ဍတိုင်းတွင် ၎င်းတို့သည် ဘုရားအိမ်တော်၏ အကျိုးစီးပွားများကို ထည့်သွင်းစဉ်းစားပြီး ညီအစ်ကိုမောင်နှမများ၏ အသက်ဝင်ရောက်မှုကို အလေးထားသည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ လူတိုင်းနှင့် ဦးစွာ မိတ်သဟာယပြုသည်။ ထို့နောက် အများသဘောတူညီချက်တစ်ခု ရရှိရန်အတွက် စုပေါင်းဆွေးနွေးပြီး ညီအစ်ကိုမောင်နှမများအား စိတ်ကူးများနှင့် အားစိုက်ထုတ်မှုများကို ပံ့ပိုးခွင့်ပေးသည်။ အားလုံးက အလုပ်ကို ကောင်းစွာပြီးမြောက်ရာ၌ တစ်စုတစ်စည်းတည်းရှိကြသည်။ ဤနည်းလမ်းကို အဘယ်သို့ထင်သနည်း။ သမ္မာတရားအားလိုက်စားသူတို့သာ ဤသို့ လုပ်ဆောင်မည်ဖြစ်သည်။ ၎င်းတို့သည် ဘုရားသခင်ကို တူညီစွာ ယုံကြည်ကြသော်လည်း သမ္မာတရားကို လိုက်စားသူတို့နှင့် မလိုက်စားသူတို့သည် မတူညီသောပုံစံများဖြင့် မိမိတို့ကိုယ်ကို ပေါ်လွင်စေကြသည်။ မည်သည့်လူစားမျိုးက စက်ဆုပ်ဖွယ်ဖြစ်သနည်း။ (သမ္မာတရားအား မလိုက်စားသူတို့သည် စက်ဆုပ်ဖွယ်ဖြစ်သည်။) အသက်မွေးဝမ်းကျောင်းပညာတစ်ခုခုအကြောင်းကို သင်အနည်းငယ်သိလျှင် ကြွားဝါဖို့မလိုပေ။ အသက်မွေးဝမ်းကျောင်းပညာကို သင်အနည်းငယ်သိလျှင် အခြားလူများကိုလည်း သိမ်ငယ်စေဖို့၊ သို့မဟုတ် ဘောင်ခတ်ဖို့ မလိုပေ။ လူအချို့သည် ခေါင်းဆောင်၊ သို့မဟုတ် အမှုဆောင်ဖြစ်သောအခါ၌ မာန်တက်ကြသည်။ ဟန်များသော ကိုယ်နှုတ်အမူအရာဖြင့် လမ်းလျှောက်ပြီး ပြောဆိုကြကာ အရာရှိပုံစံပင် ဖမ်းကြသည်။ ဤသို့ လုပ်ဆောင်သည့်ပုံစံသည် ပို၍ပင် စက်ဆုပ်ဖွယ်ဖြစ်သည်။ သင့်၌ အဆင့်အတန်းတစ်ခုခုရှိလျှင်ပင် ကြွားလုံးထုတ်ဖို့၊ သို့မဟုတ် မာနကြီးဖို့ မလိုပေ။ ညီအစ်ကိုမောင်နှမများအား ၎င်းတို့တာဝန်ကို ကောင်းစွာထမ်းဆောင်ရန်အတွက် ဦးဆောင်ရန် သင်သည် တာဝန်သိစွာ လုပ်ဆောင်သင့်သည်။ ဤသည်မှာ သင့်တာဝန်နှင့် သင်ဖြစ်မြောက်သင့်သည့်အရာ ဖြစ်သည်။ ထို့အပြင် သင့်၌ လူ့သဘာဝရှိပြီး သစ္စာရှိလျှင် အမှုအရာများကို လုပ်ဆောင်သောအခါ တာဝန်ယူရမည်။ မည်သို့ တာဝန်ယူသင့်သနည်း။ လူတို့နားမလည်သည့် နယ်ပယ်များတွင်၊ လူတို့က အမှားလုပ်တတ်သည့်၊ သို့မဟုတ် အထင်အမြင်မှားအောင် ပြုလုပ်ခြင်းခံရတတ်သည့် နယ်ပယ်များတွင် ရှင်းလင်းစွာ မိတ်သဟာယဖွဲ့ခြင်းအားဖြင့်လည်းကောင်း၊ ဖြစ်ပေါ်လာသော မည်သည့်အမှားများနှင့် လမ်းလွဲမှုများကိုမဆို ပြုပြင်ခြင်းအားဖြင့်လည်းကောင်း ဖြစ်သည်။ လူတိုင်းက မှန်သောနည်းလမ်းကို အသုံးပြုလျက် အမှုအရာများကို လုပ်ဆောင်နိုင်ဖို့ သေချာစေရန် သင်ပြုလုပ်သင့်သည်။ ဤသို့အားဖြင့် ၎င်းတို့သည် အမှားများ မပြုလုပ်တော့ပေ၊ သို့မဟုတ် အခြားလူများ၏ ဘောင်ခတ်ခြင်း မခံရတော့ပေ။ ဤသို့ဖြင့် သင်သည် သင့်တာဝန်ကို ကောင်းမွန်စွာ ဖြည့်ဆည်းပြီး ဖြစ်လိမ့်မည်။ ဤသည်မှာ သင့်တာဝန်၌ တာဝန်သိတတ်ပြီး သစ္စာရှိခြင်း ဖြစ်သည်။ ဤအရာကို သင်ရရှိပြီးသည်နှင့် အဆင့်အတန်းကို သင်လိုက်စားသည်ဟု အခြားလူများက ဆိုနိုင်သေးသလော။ မဆိုနိုင်ပေ။ သင်လက်တွေ့လုပ်ဆောင်သည့် စည်းမျဉ်းများက မှန်ကန်နေပြီဖြစ်ပြီး သင့်လမ်းကြောင်းကလည်း ထို့အတူပင်ဖြစ်သည်။ ဤသည်တို့မှာ သမ္မာတရားကို လိုက်စားသူတို့၏ သရုပ်သကန်များ ဖြစ်သည်။ ဤသည်မှာ သမ္မာတရားကို လိုက်စားသူတို့ လက်တွေ့လုပ်ဆောင်သင့်သည့်နည်းလမ်း ဖြစ်သည်။ ဆန့်ကျင်ဘက်မှာ ဂုဏ်အသရေမရှိသည့် အပြုအမူ အမြောက်အမြားမှလွဲ၍ အခြားမဟုတ်ပေ။ ကြွားဝါလိုပြီး အထင်ကြီးခံလိုခြင်း၊ သို့သော် ၎င်းတို့သိသည့်အရာကိုလည်း ထိမ်ချန်ကာ ဖုံးထားလိုခြင်း၊ ဤအရာများကို အခြားလူများက သိလျှင် ၎င်းတို့သည် မိမိတို့ကိုယ်ကို ထုတ်ဖော်ပြသနိုင်တော့မည်မဟုတ်၊ သို့မဟုတ် အထင်ကြီးခြင်း ခံရတော့မည်မဟုတ်သည်ကို ကြောက်ရွံ့ခြင်းတို့ဖြစ်သည်။ ဤသည်မှာ အလွန်ပင် ပုန်ကန်ခြင်း ဖြစ်သည်။ ၎င်းတို့သည် ဘုရားအိမ်တော်၏ အကျိုးစီးပွားများကို အရေးမစိုက်။ ပြီးလျှင် အတိုင်းသား ရပ်၍ပင်ကြည့်ပြီး “ငါမပြောလျှင် တစ်စုံတစ်ဦးက ဤအမှုကိစ္စကို ရှင်းလင်းစွာ ရှင်းပြနိုင်ခြင်းရှိမရှိကို ကြည့်ကြစို့။ တစ်စုံတစ်ခုကို ငါပြောလျှင်ပင် အရာရာတိုင်းကို ပြောမည်မဟုတ်။ ယနေ့တွင် အနည်းငယ် ဖွင့်ပြောပြီး မနက်ဖြန်တွင် အနည်းငယ် ဖွင့်ပြောမည်။ ပြီးလျှင် သင်တို့အား အမှန်အတိုင်း ပြောပြမည်မဟုတ်သေး။ သင်တို့ဘာသာ ချင့်ချိန်စဉ်းစားခိုင်းမည်။ ငါ့ထံမှ တစ်စုံတစ်ခုကို ရယူရန် အလွန်လွယ်ကူခြင်းမရှိ။ ငါနားလည်သည့်အရာအားလုံးကို သင်တို့အား ပြောပြပြီး နားလည်စေလျှင် ငါ့၌ မည်သည့်အရာမျှ ကျန်မည်မဟုတ်။ ပြီးလျှင် သင်တို့က ငါ့ထက် သာလိမ့်မည်။ ထိုအခါတွင် ငါ့ကို သင်တို့ မည်သို့မြင်မည်နည်း” ဟူ၍ မိမိတို့ဘာသာ တခစ်ခစ်ရယ်မောသည်။ မည်သည့် သတ္တဝါမျိုးက ဤသို့ တွေးမည်နည်း။ ဤလူသည် အဆိပ်ရှိသည်။ ကောင်းသည့်အရာ တစ်ခုမျှ မရှိပေ။ သူသည် ရိုးသားသူတစ်ဦး ဟုတ်သလော။ (မဟုတ်ပါ။) သင်တို့ထဲမှ တစ်ယောက်ယောက်က ဤသို့ လုပ်ဆောင်ဖူးသလော။ (လုပ်ဆောင်ဖူးပါသည်။ အထူးသဖြင့် ကျွန်ုပ်သည် ဧဝံဂေလိကို အချိန်ကြာမြင့်စွာ ဖြန့်ဝေပြီး ရလဒ်အချို့ ရရှိပြီးနောက်တွင် ကျွန်ုပ်၌ အဖိုးတန်အရည်အချင်းအချို့နှင့် အရင်းအနှီးရှိသကဲ့သို့ ခံစားရသည်။ နည်းလမ်းကောင်းတစ်ခုခုကို ကျွန်ုပ်သိသလော၊ သို့မဟုတ် မျှဝေရန် အတွေ့အကြုံကောင်းတစ်ခုခုရှိသလောဆိုသည်ကို အခြားလူများက မေးသောအခါ၌ ကျွန်ုပ် ငြင်းဆန်ခဲ့သည်။ ကျွန်ုပ်သည် “တပည့်ကို ဆရာစားမချန်လျှင် ဆရာသည် မိမိ၏ အသက်မွေးမှုကို ဆုံးရှုံးရလိမ့်မည်” ဟူသည့် စာတန်၏ အဆိပ်ရှိသော အဆိုဖြင့် နေထိုင်ခဲ့သည်။ အခြားလူများက ကျွန်ုပ်ထက်သာလွန်ပြီးနောက်တွင် ကျွန်ုပ်၏ အဆင့်အတန်း ဆုံးရှုံးရမည်ကို ကြောက်ခဲ့သည်။) အခြားလူများက သင်၏ ထင်ပေါ်မှုကို ခိုးယူခြင်းအား ကြောက်ခြင်းသည် ကျော်လွှားရန် လွယ်ကူသောအရာ မဟုတ်ပေ။ ဂုဏ်သတင်းနှင့် ကိုယ်ကျိုးသည် လူတို့က ယှဉ်ပြိုင်ကြိုးစားလျက် ၎င်းတို့၏ တစ်ဘဝလုံးကုန်ဆုံးစေသော ပန်းတိုင်များဖြစ်သည်။ သို့သော် ယင်းတို့သည် နှလုံးတွင်ရှိသော ဓားမြှောင်နှစ်ချောင်းလည်း ဖြစ်သည်။ ယင်းတို့သည် သင့်ကို ဘဝပျက်စေလိမ့်မည်။

အသင်းတော်အလုပ်နှင့် ညီအစ်ကိုမောင်နှမများအတွက် အကျိုးဖြစ်စေသော အရာများကို လုပ်ဆောင်ခဲ့သောလူအချို့သည် ၎င်းတို့က ကူညီထောက်ပံ့မှုတစ်ခု ပြုလုပ်ခဲ့ပြီး အသင်းတော်အတွင်းတွင် အဆင့်အတန်းတစ်ခုရှိသည်ဟု ထင်ကြသည်။ ၎င်းတို့က အခြားလူများ၏ ရှေ့၌ ရှိသောအခါတိုင်းတွင် ၎င်းတို့လုပ်ဆောင်ခဲ့သော ဤကောင်းသည့်အရာများကို ထုတ်ပြောသည်။ ဤသို့ဖြင့် လူတိုင်းက ၎င်းတို့အပေါ် လုံးဝ အသစ်သော သိမြင်မှုနှင့် နားလည်မှုရှိကြသည်။ ယင်းမှာ ၎င်းတို့၏ အရင်းအနှီးနှင့် အဆင့်အတန်းကို နားလည်ခြင်းနှင့် အသင်းတော်အတွင်း ၎င်းတို့၏ ဂုဏ်သတင်းနှင့် နေရာကို နားလည်ခြင်းတို့ ဖြစ်သည်။ ၎င်းတို့သည် အဘယ်ကြောင့် ဤအရာကို လုပ်ဆောင်သနည်း။ (ကြွားဝါပြီး ကြွားလုံးထုတ်ရန် ဖြစ်သည်။) ကြွားလုံးထုတ်ရခြင်း၏ ရည်ရွယ်ချက်မှာ အဘယ်နည်း။ မိမိတို့ကိုယ်ကို သက်သေထူရန် ဖြစ်သည်။ မိမိတို့ကိုယ်ကို သက်သေထူခြင်းအားဖြင့် မည်သည့်အရာကို ၎င်းတို့ လုပ်ဆောင်နိုင်သနည်း။ (အခြားလူများအား ၎င်းတို့ကို အထင်ကြီးလေးစားအောင် လုပ်ဆောင်နိုင်သည်။) လူတို့အား ၎င်းတို့ကို အထင်ကြီးလေးစားအောင် ၎င်းတို့ကို အကောင်းပြောအောင်၊ ၎င်းတို့ကို ကြောက်ရွံ့အောင် လုပ်ဆောင်သည်။ ဤအရာများကို ရရှိပြီးနောက်တွင် ၎င်းတို့သည် စိတ်အတွင်း၌ မည်သို့ခံစားရသနည်း။ (၎င်းတို့ ပျော်မွေ့ပါသည်။) အဆင့်အတန်း၏ အကျိုးအမြတ်များကို ၎င်းတို့ ပျော်မွေ့ကြသည်။ သင်တို့သည်လည်း ဤအရာများကို လိုက်စားသလော။ လူတို့တွင်ရှိသော ဤအတွေးများ၊ အယူအဆများနှင့် တွေးခေါ်ပုံများကို မည်သည့်အရာက ဖြစ်စေသနည်း။ မည်သည့်အရာက ယင်းတို့ကို ပေါ်ပေါက်စေသနည်း။ ယင်းတို့၏ အရင်းအမြစ်မှာ အဘယ်နည်း။ ယင်းတို့၏ အရင်းအမြစ်မှာ လူ၏ ဖောက်ပြန်ပျက်စီးသော စိတ်သဘောထားဖြစ်သည်။ လူတို့အား ဤသို့ မိမိတို့ကိုယ်ကို ထုတ်ဖော်စေပြီး ဤလိုက်စားမှုမျိုးတို့ ဖြစ်ပေါ်စေသည်မှာ လူ၏ ဖောက်ပြန်ပျက်စီးသော စိတ်သဘောထားဖြစ်သည်။ လူအချို့သည် ဘုရားအိမ်တော်တွင် မကြာခဏပင် အခြားလူများထက် သာလွန်သည်ဟု ခံစားရသည်။ မည်သည့်ပုံစံများဖြင့် ဖြစ်သနည်း။ ဤပုံစံတို့ဖြင့် သာလွန်သည်ဟု မည်သည့်အရာက ၎င်းတို့အား ခံစားရစေသနည်း။ ဥပမာ လူအချို့သည် နိုင်ငံခြားဘာသာစကားတစ်ခုအား မည်သို့ပြောရမည်ကို သိသည်။ ပြီးလျှင် ဤသည်မှာ ၎င်းတို့၌ ဆုကျေးဇူးရှိပြီး ကျွမ်းကျင်မှုရှိခြင်း ဖြစ်သည်ဟုလည်းကောင်း၊ ဘုရားအိမ်တော်၌ ၎င်းတို့မရှိလျှင် ဘုရားအိမ်တော်၏ အလုပ်ကို ချဲ့ထွင်ရန် အလွန်ပင်ခက်ခဲဖို့ များလိမ့်မည်ဟုလည်းကောင်း အဓိပ္ပာယ်ရသည်ဟု ၎င်းတို့က ထင်ကြသည်။ ရလဒ်အနေဖြင့် ၎င်းတို့သည် ၎င်းတို့သွားသည့်နေရာတိုင်း၌ လူတို့အား ၎င်းတို့ကို အထင်ကြီးလေးစားအောင် လုပ်ဆောင်လိုသည်။ ဤလူအမျိုးအစားတို့က အခြားလူများကို တွေ့သောအခါ မည်သည့်နည်းလမ်းကို အသုံးချသနည်း။ ၎င်းတို့၏ စိတ်နှလုံးတွင် ၎င်းတို့သည် ဘုရားအိမ်တော်၌ မတူညီသောတာဝန်များအား ထမ်းဆောင်သောလူတို့အပေါ်သို့ မတူညီသောအဆင့်မျိုးစုံကို သတ်မှတ်ပေးထားသည်။ ခေါင်းဆောင်များသည် ထိပ်ဆုံးတွင်ရှိပြီး ထူးခြားသည့် ပင်ကိုစွမ်းရည်များ ရှိသောသူတို့က ဒုတိယလိုက်သည်။ ပြီးလျှင် သာမန်ပင်ကိုစွမ်းရည် ရှိသောသူများရှိသည်။ ပြီးလျှင် အောက်ခြေ၌ ပံ့ပိုးပေးရသည့်တာဝန်မျိုးစုံကို ထမ်းဆောင်သောသူတို့ရှိသည်။ လူအချို့က အရေးကြီးသောတာဝန်များနှင့် အထူးတာဝန်များကို ထမ်းဆောင်ရန် အရည်အချင်းကို အရင်းအနှီးအဖြစ် သဘောထားပြီး ယင်းအား သမ္မာတရားစစ်မှန်မှုများရှိခြင်းအဖြစ် သဘောထားသည်။ ဤတွင် ပြဿနာက အဘယ်နည်း။ ဤသည်မှာ အဓိပ္ပာယ်မရှိ မဖြစ်သလော။ အထူးတာဝန်အချို့ကို ထမ်းဆောင်ရခြင်းက ၎င်းတို့အား မာနထောင်လွှားပြီး မာန်တက်စေသည်။ ပြီးလျှင် လူတိုင်းကို ၎င်းတို့က အထင်သေးသည်။ လူတစ်ယောက်ကို ၎င်းတို့ တွေ့ဆုံသောအခါ ၎င်းတို့အစဉ်လုပ်ဆောင်သည့် ပထမဆုံးအရာမှာ မည်သည့်တာဝန်ကို ထမ်းဆောင်သည်ဆိုသည်ကို မေးခြင်း ဖြစ်သည်။ ထိုသူသည် သာမန်တာဝန်တစ်ခုကို ထမ်းဆောင်သည်ဆိုလျှင် ၎င်းတို့က ထိုသူကို အထင်သေးပြီး ဤလူကို ၎င်းတို့ အာရုံစိုက်ဖို့မထိုက်တန်ဟု ထင်ကြသည်။ ဤလူက ၎င်းတို့နှင့် မိတ်သဟာယဖွဲ့လိုလျှင် ၎င်းတို့သည် အပေါ်ယံ၌ သဘောတူလက်ခံကြသည်။ သို့သော် စိတ်ထဲတွင် ၎င်းတို့သည် “သင်သည် ငါနှင့် မိတ်သဟာယပြုလိုသလော။ သင်သည် သာမန်လူတစ်ဦးသာ ဖြစ်သည်။ သင်ထမ်းဆောင်သည့်တာဝန်ကို ကြည့်ပါ။ သင်သည် အဘယ်သို့ ငါနှင့်စကားပြောဖို့ ထိုက်တန်သနည်း” ဟု တွေးကြသည်။ ထိုသူထမ်းဆောင်သည့် တာဝန်က ၎င်းတို့၏တာဝန်ထက်ပို၍ အရေးကြီးလျှင် ၎င်းတို့က ထိုသူကို မြှောက်ပင့်ပြီး အားကျကြသည်။ ခေါင်းဆောင်၊ သို့မဟုတ် အမှုဆောင်များကို ၎င်းတို့ မြင်သောအခါ ၎င်းတို့သည် မျက်နှာလိုမျက်နှာရလုပ်ပြီး ခယကြသည်။ လူတို့ကို ၎င်းတို့ဆက်ဆံသည့်ပုံစံ၌ စည်းမျဉ်းနှင့်ညီကြသလော။ (မညီပါ။ ၎င်းတို့သည် လူတို့အား သူတို့ထမ်းဆောင်သည့်တာဝန်အရ၊ ၎င်းတို့သတ်မှတ်သည့် အမျိုးမျိုးသော မတူညီသည့် အဆင့်များအရ ဆက်ဆံကြသည်။) ၎င်းတို့သည် လူတို့အား သူတို့၏အတွေ့အကြုံနှင့် ဝါရင့်မှုအရ၊ သူတို့၏ ပင်ကိုစွမ်းရည်များ၊ ဆုကျေးဇူးများအရ အဆင့်ခွဲသည်။ ၎င်းတို့က လူတို့အား ဤသို့ အဆင့်ခွဲခြင်းအားဖြင့် မည်သည့်အချက်ကို ထုတ်ဖော်ပြသနည်း။ ဤသည်မှာ လူတစ်ဦး၏ လိုက်စားမှုများ၊ လူတစ်ဦး၏ အသက်ဝင်ရောက်မှု၊ လူတစ်ဦး၏ သဘာဝအနှစ်သာရနှင့် သူ၏ လူ့သဘာဝအရည်အသွေးတို့ကို ထုတ်ဖော်ပြသည်။ လူအချို့သည် အထက်လူကြီးခေါင်းဆောင်တစ်ဦးကို မြင်သောအခါ ခေါင်းညိတ်ပြီး အနည်းငယ်ဦးညွှတ်ကာ ယဉ်ကျေးကြသည်။ အရည်အချင်းအချို့ရှိသော၊ ပါရမီရှိသော၊ စကားပြောဆိုရာ၌ ကျွမ်းကျင်သော၊ ဘုရားအိမ်တော်တွင် အရေးကြီးတာဝန်များကို ထမ်းဆောင်ခဲ့သော၊ သို့မဟုတ် အထက်က ရာထူးတိုးပေးပြီး အရေးကြီးသည်ဟု မြင်သောသူတစ်ယောက်ကို ၎င်းတို့ မြင်သောအခါ အထူးယဉ်ကျေးသောပုံစံဖြင့် စကားပြောကြသည်။ အစွမ်းအစနိမ့်သူ၊ သို့မဟုတ် သာမန်တာဝန်တစ်ခုကို ထမ်းဆောင်သူကို ၎င်းတို့ မြင်သောအခါ ထိုသူကို ၎င်းတို့ အထင်သေးပြီး ထိုသူကို မမြင်ရသကဲ့သို့ ဆက်ဆံကြသည်။ ထိုသူကို ၎င်းတို့ဆက်ဆံပုံက မတူပေ။ ၎င်းတို့က စိတ်အတွင်းတွင် မည်သည့်အရာကို တွေးနေသနည်း။ “သင်ကဲ့သို့သောသူတစ်ဦးသည် ဘုရားသခင်ကို ယုံကြည်သော်လည်း အဆင့်အတန်းနိမ့်ဆဲဖြစ်သည်။ သို့တိုင်အောင် သင်က ငါနှင့်တူညီသည့်အဆင့်၌ ရှိသကဲ့သို့ စကားပြောလိုဆဲဖြစ်သည်။ ပြီးလျှင် အသက်ဝင်ရောက်မှုနှင့်၊ ရိုးသားသူတစ်ဦးဖြစ်ခြင်းနှင့် ပတ်သက်ပြီး ငါနှင့် မိတ်သဟာယဖွဲ့လိုဆဲဖြစ်သည်။ သင်က ဤသို့လုပ်ဆောင်ရန် မသင့်တော်ပါ” ဟူ၍ ဖြစ်သည်။ ဤသည်မှာ မည်သည့်စိတ်သဘောထားနည်း။ မာနထောင်လွှားခြင်း၊ ကြမ်းတမ်းခြင်းနှင့် ကောက်ကျစ်ဆိုးယုတ်ခြင်း ဖြစ်သည်။ အသင်းတော်တွင် ဤသို့သောလူအမျိုးအစား များစွာရှိသလော။ (ရှိပါသည်။) သင်တို့သည် ဤလူစားမျိုးဟုတ်သလော။ (ဟုတ်ပါသည်။) ၎င်းတို့က မည်သူဖြစ်သည်ဆိုသည့်အပေါ် အခြေခံပြီး လူတို့အား ကွဲပြားစွာ ဆက်ဆံခြင်းဖြစ်သည့် ဤအရာများထဲမှ မည်သည့်အရာကမျှ သမ္မာတရားအား လိုက်စားသူတို့၏ သရုပ်သကန်များ မဟုတ်။ မည်သည့်အရာကို ၎င်းတို့ လိုက်စားနေကြသနည်း။ (အဆင့်အတန်းကို လိုက်စားနေကြသည်။) လူတို့၏ အပြုအမူ၊ ထုတ်ဖော်မှုများ၊ ပုံမှန်ပြသသော သရုပ်သကန်များသည် ၎င်းတို့၌ ရှိသော အတွေးများ၊ အမြင်များ၊ ရည်ရွယ်ချက်များနှင့် လိုက်စားမှုများအပြင် ၎င်းတို့ရောက်ရှိနေသည့်လမ်းကြောင်းကိုပါ ပြသနိုင်သည်။ သင်ထုတ်ဖော်သည့်အရာ၊ သင်ပုံမှန် ပြသသည့်အရာသည် သင်လိုက်စားသည့်အရာ ဖြစ်သည်။ သင်၏ လိုက်စားမှုက ဖော်ထုတ်ခြင်းခံရသည်။ ဤလူအမျိုးအစားတို့တွင် ဝိညာဉ်ရေးရာ နားလည်သဘောပေါက်မှု ရှိသော်လည်း၊ ဘုရားနှုတ်ကပတ်တော်ကို နားလည်နိုင်သော်လည်း၊ ဘုရားနှုတ်ကပတ်တော်ဖြင့် ချိတ်ဆက်မှုများ ပြုလုပ်နိုင်ပြီး ၎င်းတို့၏ ကိုယ်ပိုင်အခြေအနေများကို ဘုရားနှုတ်ကပတ်တော်ဖြင့် နှိုင်းယှဉ်ချိန်ဆကြည့်နိုင်သော်လည်း မည်သည့်အရာ ဖြစ်ပျက်ပါစေ သမ္မာတရားကို မရှာကြသကဲ့သို့ ဘုရားနှုတ်ကပတ်တော်၏ သမ္မာတရားကို ၎င်းတို့၏ စည်းမျဉ်းများအဖြစ် အသုံးပြုလျက် မချဉ်းကပ်ကြပေ။ ထိုထက် ၎င်းတို့၏ ကိုယ်ပိုင်အယူအဆများ၊ စိတ်ကူးများ၊ ရည်ရွယ်ချက်များ၊ ရည်မှန်းချက်များ၊ လိုအင်ဆန္ဒများ၊ ထို့အပြင် ၎င်းတို့၏ ကိုယ်ပိုင်နှစ်သက်မှုများကို အခြေခံပြီး ချဉ်းကပ်ကာ ပြုမူဆောင်ရွက်ကြသည်။ ဤသို့သောလူတို့သည် သမ္မာတရားလက်တွေ့ကျမှုများအတွင်းသို့ ဝင်ရောက်နိုင်သလော။ (မဝင်ရောက်နိုင်ပါ။) ၎င်းတို့သည် ကမ္ဘာလောကကို ကိုင်တွယ်ဖြေရှင်းခြင်းအတွက် မယုံကြည်သူများ၌ရှိသော စည်းမျဉ်းများနှင့် နည်းလမ်းများကို ၎င်းတို့၏စိတ်နှလုံး၌ ထားထားဆဲဖြစ်သည်။ ၎င်းတို့သည် လူတို့အား သူတို့၏အတွေ့အကြုံနှင့် ဝါရင့်မှုအရ အဆင့်ခွဲဆဲဖြစ်သည်။ ပြီးလျှင် ဘုရားအိမ်တော်ရှိ လူတို့အပေါ်တွင် မတူညီသော အဆင့်မျိုးစုံကို သတ်မှတ်ဆဲဖြစ်သည်။ ၎င်းတို့သည် လူတို့ကို အကဲဖြတ်ရန်အတွက် သမ္မာတရားကို အသုံးမပြုပေ။ ထိုထက် မယုံကြည်သောသူတို့၏ အမြင်များနှင့် စံနှုန်းများကို အသုံးပြုလျက် လူတို့ကို အကဲဖြတ်သည်။ ဤသည်မှာ သမ္မာတရားကို လိုက်စားခြင်း ဟုတ်သလော။ (မဟုတ်ပါ။) ၎င်းတို့ စကားပြောပြီး တရားဟောသောအခါတွင် သမ္မာတရားကို နားလည်သည့်သူဖြစ်သည်ဟု ထင်ရသော်လည်း ၎င်းတို့တာဝန်များကို ထမ်းဆောင်သည့်ပုံတွင် အနည်းငယ်သော သမ္မာတရားလက်တွေ့မှုတစ်ခုတလေကို မြင်ရနိုင်သလော။ (မမြင်ရနိုင်ပါ။) ဤသို့ဆိုလျှင် ဤလူတို့သည် အသက်ဝင်ရောက်မှုရှိသူများ ဟုတ်သလော။ (မဟုတ်ပါ။) ၎င်းတို့အတွင်းတွင် ဖောက်ပြန်ပျက်စီးသောအရာ များပြားစွာရှိသဖြင့် ၎င်းတို့သည် ကယ်တင်ခြင်းအတွက် သတ်မှတ်ချက်များ ပြည့်မီရန် အလွန်ပင် စံမမီပေ။ ၎င်းတို့သည် ဤအရာများကို အရင်းအနှီးအဖြစ် အစဉ် သဘောထားလျှင် ၎င်းတို့နားလည်သည့် ဘုရားနှုတ်ကပတ်တော်မည်မျှကို လက်တွေ့လုပ်ဆောင်နိုင်သနည်း။ ၎င်းတို့၏ စိတ်နှလုံးတွင် အမှန်တကယ် သမ္မာတရားပါဝင်သလော၊ သို့မဟုတ် ဘုရားနှုတ်ကပတ်တော်ပါဝင်သလော။ အသက်ဝင်ရောက်မှုနှင့် ၎င်းတို့၏ စိတ်သဘောထားပြောင်းလဲခြင်းက ၎င်းတို့အတွက် မည်သို့အရေးပါသနည်း။ ၎င်းတို့စိတ်နှလုံးတွင် အမြစ်တွယ်ပြီးဖြစ်သည်မှာ အတိအကျမည်သည့်အရာနည်း။ အသေအချာပင် လူထံမှ အမွေဆက်ခံသော စာတန်ဆန်သော အတွေးအခေါ်များနှင့် အမှုအရာများအားလုံးဖြစ်သည့်အပြင် ဘုရားသခင်အပေါ် ယုံကြည်ခြင်းနှင့်ပတ်သက်ပြီး ၎င်းတို့၏ အယူအဆများနှင့် စိတ်ကူးများပါ ဖြစ်သည်။ ဤအရာများသည် လူတို့၏ စိတ်နှလုံး၌ နက်နဲစွာ အမြစ်တွယ်လျှင် ၎င်းတို့အနေဖြင့် သမ္မာတရားကို လက်ခံရန် အလွန့်အလွန် ခက်ခဲလိမ့်မည်။ အထက်က ၎င်းတို့အား မည်သို့မြင်သည်ကိုလည်းကောင်း၊ အထက်က ၎င်းတို့အား အသိအမှတ်ပြုမပြုကိုလည်းကောင်း၊ ဘုရားစိတ်နှလုံး၌ ၎င်းတို့ရှိမရှိကိုလည်းကောင်း၊ ဘုရားသခင်က ၎င်းတို့အား သိမသိကိုလည်းကောင်း ၎င်းတို့ အစဉ်သဖြင့် စဉ်းစားသည်။ ၎င်းတို့သည် အခြားလူများအား အလားတူပင် ရှုမြင်သည်။ အထက်က ထိုသူတို့အား အသိအမှတ်ပြုမပြုကိုလည်းကောင်း၊ ဘုရားသခင်က ၎င်းတို့အပေါ် နှစ်သက်မှု ရှိမရှိကိုလည်းကောင်း ၎င်းတို့ ကြည့်သည်။ ၎င်းတို့သည် လူတို့အား မည်သူဖြစ်သည်ဆိုသည့်အပေါ် အခြေခံ၍ ကွဲပြားစွာ ဆက်ဆံသည်။ ၎င်းတို့စိတ်နှလုံးသည် ဤအရာများအပေါ် အစဉ်အလေးထားသောအခါ သမ္မာတရားက ၎င်းတို့အပေါ် သက်ရောက်မှုမည်မျှရှိနိုင်သနည်း။ ဤအခြေအနေများတွင် အစဉ်နေထိုင်ပြီး ဤလောကီဆိုင်ရာ ဆက်ဆံမှုများအတွက် အတွေးအခေါ်များအားဖြင့် နေထိုင်သောသူများက မည်သည့်အရာကို အမှန်တကယ် လိုက်စားနေကြသနည်း။ သမ္မာတရားလက်တွေ့ကျမှုများသို့ ၎င်းတို့ ဝင်ရောက်နိုင်သလော။ (မဝင်ရောက်နိုင်ပါ။) ဤသို့ဆိုလျှင် ၎င်းတို့သည် မည်သည့်အရာနှင့်အညီ ၎င်းတို့၏ ဘဝများကို နေထိုင်ကြသနည်း။ (လောကီဆိုင်ရာ ဆက်ဆံမှုများအတွက် စာတန်ဆန်သော အတွေးအခေါ်များနှင့်အညီ ၎င်းတို့ နေထိုင်ကြသည်။) စာတန်ဆန်သော အတွေးအခေါ်များနှင့်အညီ ၎င်းတို့ နေထိုင်ကြသည်။ သို့တိုင်အောင် ၎င်းတို့၌ အသိအမြင်ရှိသည်၊ သင်ယူတတ်မြောက်ခြင်းရှိပြီး အမြော်အမြင်ရှိသည်ဟု ထင်ကြပြီး စိတ်အတွင်းတွင် များစွာပျော်မွေ့ကြသည်။ ၎င်းတို့သည် ဘုရားအိမ်တော်ကို မည်သည့်အရာအဖြစ် မြင်သနည်း။ (လူ့အဖွဲ့အစည်းတစ်ခုအဖြစ် မြင်ပါသည်။) လူ့အဖွဲ့အစည်းတစ်ခုအဖြစ် မြင်သည်။ ဤအမြင်ကို ၎င်းတို့ မစွန့်ပစ်ရသေးပေ။ ဤသို့ဆိုလျှင် ဤပြဿနာများကို ၎င်းတို့ မည်သို့ ပြုပြင်သနည်း။ ဤသည်မှာ လူတို့က ဘုရားနှုတ်ကပတ်တော်ဖတ်ပြီး ဘုရားသခင် ဖော်ထုတ်သည့် အမှန်တရားများကို အသိအမှတ်ပြုနိုင်သည့် ကိစ္စသက်သက်မဟုတ်ပေ။ ပြုပြင်ခြင်း၊ စမ်းသပ်ခြင်းများနှင့် စစ်ဆေးခြင်းကိုလည်း ၎င်းတို့ တွေ့ကြုံရမည်။ ၎င်းတို့၏ သဘာဝအနှစ်သာရကို သိရန်၊ အရင်းအနှီး၊ ဆုကျေးဇူးများ၊ အသိပညာနှင့် အရည်အချင်းတို့၏ အနှစ်သာရကို ရှင်းလင်းစွာ မြင်ရန်၊ ဤအရာများကို လက်လွှတ်ရန်၊ ဘုရားနှုတ်ကပတ်တော်ရှိ သမ္မာတရားများကို လက်ခံရန်၊ သမ္မာတရားနှင့်အညီ အသက်ရှင်ရန်တို့လည်း လိုအပ်သည်။ ထိုအခါမှသာ ဖောက်ပြန်ပျက်စီးသော သဘာဝတစ်ခု၏ ပြဿနာကို ပြုပြင်နိုင်သည်။

သမ္မာတရားအား လိုက်စားခြင်းသည် လွယ်ကူသောကိစ္စတစ်ခုမဟုတ်။ လူတို့သည် ဘုရားနှုတ်ကပတ်တော်နှင့်အညီ အမှုအရာများကို မြင်ရန် သင်ယူရမည်။ ယခင်က လူတို့တွင် မှားယွင်းသောအမြင်များစွာရှိခဲ့သည်။ သမ္မာတရားကို ၎င်းတို့ မရှာဖွေလျှင် ထိုအရာများကို ၎င်းတို့ သဘောပေါက်မည်မဟုတ်။ ပြီးလျှင် ၎င်းတို့ မှန်သည်ဟု ထင်မြင်လျက်၊ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်လျက် ယခင်ကကဲ့သို့ ဆက်၍ လုပ်ဆောင်မည်ဖြစ်သည်။ ထိုအခြေအနေတွင် သင်က ၎င်းတို့ကို ပြုပြင်လျှင်ပင် ၎င်းတို့၏ အမှားကို ဝန်ခံဦးမည်မဟုတ်။ သမ္မာတရားကို မလိုက်စားသောလူတို့၏ အမှုအရာများကိုမြင်သည့် ရှုထောင့်ကို ပြောင်းလဲရန် အလွန်ခက်ခဲသည်။ ဥပမာ အသင်းတော်တွင် ကုမ္ပဏီတစ်ခုကို ဦးဆောင်ခဲ့ဖူးသောသူတစ်ဦးကို လူအချို့က မြင်လျှင် ၎င်းတို့၏ စိတ်နှလုံး၌ လေးစားသည့်၊ အထင်ကြီးသည့်ခံစားချက်များ ဖြစ်ပေါ်လာသည်။ ၎င်းတို့သည် ဤသို့သောလူတို့ကို အားကျသည်။ လေးစားသည်။ အထင်ကြီးသည်။ ကြည်ညိုခြင်းပင်ဖြစ်သည်။ ဤသူသည် ၎င်းတို့၏ စိတ်နှလုံးထဲတွင် အဆင့်အတန်းရှိသည်။ ဤအခြေအနေတွင် မည်သည့်အရာကို လုပ်ဆောင်သင့်သနည်း။ သင်သည် သမ္မာတရားစည်းမျဉ်းများနှင့်အညီ ဤလူကို ပိုင်းခြားသိမြင်သင့်ပြီး ဆက်ဆံသင့်သည်။ သူသည် သမ္မာတရားအား ချစ်ပြီး လိုက်စားသူဟုတ်မဟုတ်၊ လေးစားဖို့ရန် ထိုက်တန်သည့်သူဟုတ်မဟုတ်ကို ကြည့်သင့်သည်။ ထိုသူနှင့် ဆက်ဆံပြီး ထိုသူအား ပိုင်းခြားသိမြင်ပြီးနောက်တွင် သူသည် ဤလူစားမျိုးမဟုတ်သည်ကို သင်ရှာဖွေတွေ့ရှိလျှင် သင့်စိတ်နှလုံး၌ ထိုလူကို အထင်ကြီးလေးစားတော့မည်မဟုတ်။ ပြီးလျှင် ထိုသူအား ရိုသေကြည်ညိုလိမ့်မည်မဟုတ်။ သင်သည် ထိုသူအား ပုံမှန်နည်းဖြင့် ဆက်ဆံပြီး ထိတွေ့သင့်သည်။ ထိုသူအား ပုံမှန်နည်းဖြင့် ဆက်ဆံခြင်းဆိုသည်မှာ မည်သည့်အရာကို ဆိုလိုသနည်း။ ထိုသူအား မှန်ကန်စွာ ဆက်ဆံနိုင်ခြင်း ဖြစ်သည်။ လူတို့၏ စိတ်နှလုံးသည် ၎င်းတို့၏ကိုယ်ပိုင်နှစ်သက်မှုများ၊ ဆန္ဒများ၊ လိုက်စားမှုများနှင့် ပြည့်နေပြီး ၎င်းတို့၏တန်ဖိုးသည် အသေးစိတ်အပြုအမူများစွာတွင် သူ့ဘာသာ ထုတ်ဖော်ပြသည်။ ၎င်းတို့ ကြည်ညိုသောသူတစ်ဦးရှိလျှင် ထိုသူအကြောင်းကို ၎င်းတို့ပြောသောအခါ ၎င်းတို့စကားလုံးများသည် အထူးပင် လိမ္မာပါးနပ်ပြီး ယဉ်ကျေးသည်။ ပြီးလျှင် ထိုသူအား အထူးပင်လေးစားသောပုံစံဖြင့် ညွှန်းဆိုလိမ့်မည်။ ဤသည်မှာ မည်သည့်အရာကို ညွှန်ပြသနည်း။ ဤသူသည် ၎င်းတို့စိတ်နှလုံးတွင် အဆင့်အတန်းရှိသည်ကိုလည်းကောင်း၊ ဤသူကို ၎င်းတို့ အထင်ကြီးလေးစားသည်ကိုလည်းကောင်း ညွှန်ပြသည်။ ဤအရာအပြင် ၎င်းတို့ပြောသည့် အခြားသောအရာများရှိသည်။ ၎င်းတို့က “ဤလူသည် အရာရှိတစ်ဦး ဖြစ်ခဲ့ဖူးသည်။ သူသည် ဘုရားအိမ်တော်သို့လာပြီး သာမန်လူတစ်ဦးကဲ့သို့ ဆက်ဆံခံရလျှင် ယင်းမှာ ထိုသူကို မတရားစွာ ဆက်ဆံခြင်းသာ ဖြစ်လိမ့်မည်”ဟု မကြာခဏပြောကြသည်။ ၎င်းတို့၏ စိတ်တွင် ဘုရားအိမ်တော်သည် ပါရမီရှိသော ပုဂ္ဂိုလ်များကို အလေးမထားဟု ထင်ကြသည်။ ဤသို့ ဩဇာအာဏာရှိသော အကျော်အမော်ပုဂ္ဂိုလ်သည် မိမိကိုယ်ကို နှိမ့်ချနိုင်ပြီး ဘုရားအိမ်တော်ဆီသို့ လာနိုင်သည်။ ယုံကြည်သူတစ်ဦးဖြစ်ပြီး တာဝန်ထမ်းဆောင်နိုင်သည်။ သို့တိုင်အောင် မည်သူကမျှ ထိုသူကို အထင်ကြီးလေးစားခြင်း၊ သို့မဟုတ် ရာထူးတိုးပေးခြင်းမရှိ။ ပြီးလျှင် အထက်က ထိုသူအား ညီအစ်ကိုမောင်နှမများနှင့် မိတ်ဆက်ပေးရန် အထူးအာရုံစိုက် လုပ်ဆောင်ခြင်းမရှိ။ ဤလူ၏ တာဝန်များက မည်သို့အခြေအနေရှိသည်ကို သင်က ၎င်းတို့အားမေးပြီး ၎င်းတို့က “ဤသူသည် ကုမ္ပဏီတစ်ခုကို ပိုင်ခဲ့ဖူးပြီး ထိုသူ့လက်အောက်၌ ထောင်ချီသောလူအချို့ရှိခဲ့သည်။ ဤအလုပ်အနည်းငယ်ကို လုပ်ဆောင်ခြင်းက ထိုသူအတွက် မပြောပလောက်ပါ။ ဘုရားအိမ်တော်တွင် ထိုသူထက်ပို၍ အစွမ်းအစမြင့်သောသူတစ်ဦးမျှ မရှိ။ သူသည် လူရည်ချွန်တစ်ဦးဖြစ်သည်။ ဘုရားအိမ်တော်တွင် လူရည်ချွန်မရှိ” ဟု ပြောသည်။ ဤသည်မှာ မည်သည့်ပြောဆိုမှုမျိုးဖြစ်သနည်း။ လောကီကမ္ဘာတွင် လူရည်ချွန်များရှိသော်လည်း ဘုရားအိမ်တော်တွင်မရှိဟု ၎င်းတို့ ထင်ကြသည်။ ဘုရားအိမ်တော်ရှိလူတို့တွင် သမ္မာတရားရှိသည်။ လောကီကမ္ဘာတွင်ရှိသောလူများ၌ သမ္မာတရားရှိသလော။ လောကီကမ္ဘာတွင် လူရည်ချွန်များရှိသည်ဟု သင်ဆိုသည်။ ဤသို့ဆိုလျှင် လူရည်ချွန်များကို သင်အဘယ်ကြောင့် မယုံကြည်သနည်း။ အဘယ်ကြောင့် ဘုရားသခင်ကို ယုံကြည်ရန် ဤနေရာသို့ လာသနည်း။ သင့်တွင် ဘုရားသခင်နှင့်ပတ်သက်ပြီး အယူအဆများရှိသည်။ ပြီးလျှင် လောကီကမ္ဘာသို့ အလျင်အမြန်ပြန်သွားသင့်သည်။ ၎င်းတို့သည် ဤသို့သောအရာများကို ပြောဆိုနိုင်စွမ်းရှိသည့်အချက်က ယင်းသည် စာတန်၏ အသံဖြစ်သည်ဟု မဆိုလိုသလော။ ယင်းသည် စာတန်၏ အသံဖြစ်သည်။ ၎င်းတို့သည် ဘုရားသခင်ကို ယုံကြည်ပြီး ဘုရားအိမ်တော်သို့လာသော်လည်း စာတန်ကို ချီးမြှောက်သည်။ ၎င်းတို့က “နာမည်ကျော်ကြားသောသူတစ်ဦးဦးက ဘုရားသခင်ကို ယုံကြည်လျှင် သူသည် အမြင့်ဆုံးအစွမ်းအစရှိသူတစ်ဦး ဖြစ်လိမ့်မည်။ သူက စုံလင်ခြင်းမခံရနိုင်လျှင် ကျန်သည့် ကျွန်ုပ်တို့အတွက် မျှော်လင့်ချက်မရှိ။ သူ၏ အမြင်တွင် ကျွန်ုပ်တို့က မည်သည့်အရာမျှ မဟုတ်” ဟု ပြောလုနီးနီးဖြစ်သည်။ ၎င်းတို့၏ စိတ်နှလုံးနှင့် ၎င်းတို့၏ အမြင်တွင် ဘုရားသခင်ကို ယုံကြည်သူတို့သည် နာမည်ကျော်ကြားသောသူများ၊ စီးပွားရေးလုပ်ငန်းရှင်များ၊ လောကီကမ္ဘာရှိ အရာရှိများကဲ့သို့ မတော်ပေ။ ထိုလူများသည်သာ ဩဇာအာဏာရှိသောသူများ၊ ဩဇာညောင်းသောသူများဖြစ်သည်။ ၎င်းတို့ သွယ်ဝိုက်ပြောဆိုသည့်အရာကို သင်ကြည့်လျှင် ၎င်းတို့သည် သမ္မာတရားကို လိုက်စားသူ ဟုတ်သလော။ (မဟုတ်ပါ။) တရားဒေသနာမည်မျှကို ၎င်းတို့ နားထောင်သည်ဖြစ်စေ ၎င်းတို့၏ အတွေးများနှင့် အမြင်များ၊ ကမ္ဘာလောကအပေါ် ၎င်းတို့၏ ထင်မြင်ချက်များ၊ နာမည်ကျော်ကြားသောသူများနှင့် ဩဇာအာဏာရှိသူများအပေါ် ၎င်းတို့၏ အယူအဆများနှင့် အမြင်များသည် မပြောင်းလဲပေ။ သမ္မာတရားကို ၎င်းတို့ ရရှိပြီးဖြစ်သလော။ ၎င်းတို့၌ အသက်ဝင်ရောက်မှုရှိသလော။ (မရှိပါ။) ဤသူမှာ အဘယ်သူနည်း။ (မယုံကြည်သူတစ်ယောက် ဖြစ်သည်။) သူသည် မယုံကြည်သူတစ်ယောက် ဖြစ်သည်။ သူသည် ယုဒဖြစ်ပြီး သစ္စာဖောက်တစ်ယောက်ဖြစ်သည်။ သူ၏ စိတ်တွင် ဘုရားသခင်သည် အမြင့်ဆုံးမဟုတ်သကဲ့သို့ သမ္မာတရားသည် အမြင့်ဆုံးမဟုတ်ပေ။ ထိုထက် လောကီတန်ခိုးအာဏာ၊ ဂုဏ်သိက္ခာ၊ ကျော်ကြားမှုနှင့် အကျိုးအမြတ်တို့က အမြင့်ဆုံး ဖြစ်သည်။ ဤသူသည် သစ္စာဖောက်တစ်ဦးဖြစ်သည်။ ဤသည်တို့မှာ ယုဒ၏ အတွေးများနှင့် အမြင်များဖြစ်သည်။ ယင်းတို့သည် စာတန်၏ အတွေးများနှင့် ယုတ္တိဗေဒဖြစ်သည်။ ဤလူတို့သည် သမ္မာတရားကို နားလည်နိုင်သော်လည်း ၎င်းတို့၏အတွေးများနှင့် အမြင်များက ပြောင်းလဲမည်မဟုတ်။ ၎င်းတို့ လိုက်စားသည့်အရာမှာ ဂုဏ်သတင်း၊ အဆင့်အတန်းနှင့် တန်ခိုးအာဏာဖြစ်သည်။ သင်သည် ဤသို့သောသူတစ်ဦးအနီးတွင် ရှိသောအခါ သင့်အားစကားပြောသောအခါ၌ ထိုသူ၌ရှိသော အမူအရာသည် မမှန်ကန်ပေ။ ပြီးလျှင် သင့်အား ခံစားချက်တစ်ခုခု ဖြစ်စေသည်။ ဤသူသည် ရင်းနှီးဖို့ ခက်သည်၊ သာမန်လူကို သူမမြင်နိုင်ဟု ခံစားရစေသည်။ ဤအတွက်ကြောင့် ၎င်းတို့သည် ဘုရားသခင်နှင့်ပတ်သက်ပြီး အယူအဆများစွာ ထားရှိနိုင်စွမ်းရှိခြင်း ဖြစ်သည်။ ဘုရားသခင်က သမ္မာတရားမည်မျှကို ဖော်ပြနိုင်သည်ဖြစ်စေ ၎င်းတို့၏ စိတ်နှလုံးတွင် ၎င်းတို့နှင့် ဘုရားသခင်ကြား၌ အစဉ်သဖြင့် အတားအဆီးတစ်ခုရှိသည်။ လူ့ဇာတိခံဘုရားသခင်၏ ပုံမှန်လူ့သဘာဝသည် သာမန်ဖြစ်သည်၊ ပြီးလျှင် ကြီးမြတ်ခြင်း၊ သို့မဟုတ် အင်အားကြီးမားခြင်း လုံးဝမရှိဟု ထင်ကြသည်။ ဤအတွက်ကြောင့် ၎င်းတို့က အသိပညာနှင့် ဆုကျေးဇူးများကို ကြည်ညိုနိုင်စွမ်းရှိခြင်းနှင့် ကြီးမြတ်သော အကျော်အမော်ပုဂ္ဂိုလ်များကို ပုဂ္ဂိုလ်ရေး ကိုးကွယ်နိုင်စွမ်းရှိခြင်း ဖြစ်သည်။ စာတန်ဆန်သော စိတ်သဘောထားဖြင့် ပြည့်နေသည့် မာနထောင်လွှားသော၊ ကြီးကျယ်သော၊ စိတ်ကြီးဝင်သောသူတို့က ပုံမှန်လူ့သဘာဝရှိပြီး သမ္မာတရားဖြင့် ပြည့်နေသော ခရစ်တော်ကို မြင်သောအခါ အဘယ်သို့ ခရစ်တော်ကို ဦးညွှတ်ပြီး ကိုးကွယ်နိုင်မည်နည်း။ ၎င်းတို့သည် စိတ်အတွင်းတွင် “သင်သည် ဘုရားဖြစ်သည်။ သင့်၌ သမ္မာတရားသာရှိသည်။ သင့်၌ အသိပညာမရှိ။ ကျွန်ုပ်၌ ဆုကျေးဇူးများ ရှိသည်။ ကျွန်ုပ်၏ အသိပညာသည် သင့်ထက်ပို၍ အဆင့်မြင့်သည်။ ကျွန်ုပ်၏ ပင်ကိုစွမ်းရည်များသည် သင့်ထက်ပို၍ အဆင့်မြင့်သည်။ အမှုအရာများအပေါ် ကျွန်ုပ်၏ ကိုင်တွယ်နိုင်စွမ်းသည် သင့်ထက်ပို၍ သန်မာသည်။ ပြီးလျှင် ပြင်ပလောကနှင့် စကားပြောဆိုရာတွင် ကျွန်ုပ်က သင့်ထက်ပို၍ တော်သည်” ဟု ထင်မြင်ကြသည်။ ၎င်းတို့သည် အသင်းတော်တွင် အလုပ်တစ်ခုခုလုပ်သောအခါ၊ အရင်းအနှီးတစ်ခုခုရှိသောအခါ၊ သို့မဟုတ် ကူညီထောက်ပံ့မှုတစ်ခုခုပြုလုပ်သောအခါ ၎င်းတို့သည် ဘုရားသခင်ကို ပို၍ပင် အရေးမစိုက်ပေ။ ဤသည်မှာ သမ္မာတရားကို လိုက်စားသူဟုတ်သလော။ (မဟုတ်ပါ။) သမ္မာတရားအား မလိုက်စားသူတို့သည် အကျည်းတန်သော အပြုအမူအမြောက်အမြားကို ပြသပြီး အသိစိတ်တစ်စက်မျှမရှိ။ ထို့ကြောင့် ဤလူတို့သည် လူများ၊ ဖြစ်ရပ်များနှင့် အမှုအရာများ၏ အပြင်ပန်းဖြစ်စဉ်များတွင် မကြာခဏ ပိတ်မိနေကြသည်။ အချိန်တစ်ခဏတွင် ဘုရားသခင်သည် မှန်သည်ဟု ၎င်းတို့ ထင်ကြသည်။ အချိန်တစ်ခဏတွင် ဘုရားသခင်သည် မှားသည်ဟု ၎င်းတို့ ထင်ကြသည်။ အချိန်တစ်ခဏတွင် ဘုရားသခင်ရှိသည်ဟု ၎င်းတို့ ထင်ကြသည်။ အချိန်တစ်ခဏတွင် ဘုရားသခင်မရှိဟု ၎င်းတို့ ထင်ကြသည်။ အချိန်တစ်ခဏတွင် ၎င်းတို့က ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းတို့အပေါ် အချုပ်အခြာအာဏာရှိသည်ဟု ထင်မြင်ပြီး အချိန်တစ်ခဏတွင် ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းတို့အပေါ် အချုပ်အခြာအာဏာရှိသည်ကို ၎င်းတို့ သံသယဝင်သည်။ ၎င်းတို့စိတ်နှလုံးသည် အစဉ် ဒွိဟဖြစ်နေပြီး တိုက်ပွဲဖြစ်နေသည်။ ဒုတိယလူအမျိုးအစားမှာ ဝိညာဉ်ရေးရာ နားလည်သဘောပေါက်မှုရှိပြီး သမ္မာတရား၏ အဓိပ္ပာယ်ကို အပေါ့တန်ဆုံးသော နားလည်ခံယူတတ်ခြင်းဖြင့် နားလည်သော်လည်း မည်သည့်အရာက စကားများနှင့် အယူဝါဒနှင့်သာ ဆိုင်သည်၊ မည်သည့်အရာက သဘောပေါက်နားလည်နိုင်စွမ်းအချို့ရှိသည်ဟု အကျုံးဝင်ဆဲဖြစ်သည်ဆိုသည်တို့ကို နားလည်သော်လည်း သမ္မာတရားအချို့ကို ၎င်းတို့နားလည်စဉ်တွင် ယင်းတို့ကို မည်သည့်အခါမျှ လက်တွေ့မလုပ်ဆောင်ပေ။ ၎င်းတို့၏ သရုပ်သကန်များမှာ အဘယ်နည်း။ အလုပ်ကို လိုက်စားခြင်း၊ ကောင်းချီးခံစားရခြင်းကို လိုက်စားခြင်း၊ မိမိတို့၏ ကိုယ်ပိုင်မရေရာသော ယုံကြည်ခြင်းနှင့် ဝိညာဉ်ရေးရာပံ့ပိုးမှုအား ဖြည့်ဆည်းခြင်းကို လိုက်စားခြင်း၊ ဂုဏ်နှင့် အဆင့်အတန်းကိုလိုက်စားခြင်းတို့ဖြစ်သည်။ ဤသည်မှာ ဒုတိယလူအမျိုးအစားဖြစ်သည်။

တတိယအမျိုးအစားမှာ ဝိညာဉ်ရေးရာ နားလည်သဘောပေါက်မှုရှိပြီး သမ္မာတရားကို လိုက်စားသောသူတို့ဖြစ်သည်။ ဝိညာဉ်ရေးရာ နားလည်သဘောပေါက်မှုရှိသူတို့သည် ဘုရားနှုတ်ကပတ်တော်က ပြောသည့်အရာကို နားလည်နိုင်သည်။ ဘုရားနှုတ်ကပတ်တော်တွင် ဖော်ထုတ်သော အခြေအနေအမျိုးမျိုးကို ယူပြီး မိမိတို့ကိုယ်ကိုဖြင့် နှိုင်းယှဉ်ချိန်ဆကြည့်နိုင်သည်။ မိမိတို့အခြေအနေနှင့်ပတ်သက်၍ မည်သည့်အရာက ပြဿနာဖြစ်စေသည်ကို သိမြင်နိုင်သည်။ သို့ရာတွင် နှိုင်းယှဉ်ချိန်ဆကြည့်နိုင်ခြင်းက သင်သည် သမ္မာတရားကို လိုက်စားသူဖြစ်သည်ဟု မဆိုလိုပေ။ သင့်ကိုယ်သင်နှင့် နှိုင်းယှဉ်ချိန်ဆကြည့်ပြီးနောက်တွင် သင်သည် လက်တွေ့လုပ်ဆောင်ပြီး ဝင်ရောက်လျှင် ထိုအခါမှသာ သင်သည် သမ္မာတရားကို လိုက်စားသူတစ်ယောက်ဖြစ်သည်။ ဘုရားနှုတ်ကပတ်တော်ကို လူတို့ နားလည်နိုင်လျှင်၊ အမှန်တကယ်ဝင်ရောက်ရန် အခြေခံအုတ်မြစ်အဖြစ် ၎င်းတို့နားလည်သော ဘုရားနှုတ်ကပတ်တော်များ၏ စည်းမျဉ်းများကို အသုံးပြုနိုင်လျှင် ဤသို့သောလူတို့သည် သမ္မာတရားအား လိုက်စားခြင်းနှင့်ပတ်သက်လျှင် မိမိတို့ကိုယ်ကို မည်သို့ ပြသသနည်း။ တစ်ချက်အနေဖြင့် ၎င်းတို့သည် ဘုရားသခင်၏ တာဝန်ပေးစေခိုင်းချက်ကို လက်ခံနိုင်ပြီး ၎င်းတို့တာဝန်ကို ကောင်းစွာထမ်းဆောင်နိုင်သည်။ အခြားတစ်ချက်အနေဖြင့် ဘုရားသခင်စီစဉ်သော အခြေအနေများကို ရင်ဆိုင်ရသောအခါ သမ္မာတရားကို ရှာဖွေနိုင်ပြီး ကျိုးနွံနာခံခြင်းကို ရရှိနိုင်သည်။ အခြားသွင်ပြင်လက္ခဏာမှာ ၎င်းတို့သည် ၎င်းတို့၏နေ့စဉ်အသက်တာတွင် ၎င်းတို့၏ အခြေအနေများနှင့် ထုတ်ဖော်ခြင်းများ၏ သွင်ပြင်လက္ခဏာတိုင်းအား ဆန်းစစ်ခြင်းအပေါ် အလေးထားသည်။ ပြီးလျှင် ဘုရားနှုတ်ကပတ်တော်နှင့်အညီ မိမိတို့ကိုယ်ကို နှိုင်းယှဉ်ချိန်ဆကြည့်နိုင်သည်။ ပြဿနာများကို ဖြေရှင်းနိုင်သည်။ ပြီးလျှင် အမှုကိစ္စမျိုးစုံကို ၎င်းတို့ချဉ်းကပ်သည့်ပုံစံတွင် ၎င်းတို့သည် စည်းမျဉ်းနှင့်ညီသည့်အဆင့်ကို ရောက်ရှိနိုင်ပြီး အမှုကိစ္စမျိုးစုံ၌ လက်တွေ့လုပ်ဆောင်ရန် လမ်းကြောင်း ရှိနိုင်သည်။ ဥပမာအနေဖြင့် ပေါလု၏ အကြီးစားအပြစ်ခုနစ်ခုကို ငါမိတ်သဟာယပြုပြီး စိစစ်သည့် ယခင်အခေါက်တွင် သင်တို့သည် သင်တို့ကိုယ်သင်တို့ နှိုင်းယှဉ်ချိန်ဆကြည့်နိုင်ရမည်။ အမှန်တကယ် နားလည်နိုင်ရမည်။ ပြီးလျှင် လက်တွေ့လုပ်ဆောင်ပြီး ဝင်ရောက်နိုင်ရမည်။ နှိုင်းယှဉ်ချိန်ဆကြည့်ခြင်းနှင့် အသက်ဝင်ရောက်မှုသည် တစ်ခုနှင့်တစ်ခု တစ်ပူးတွဲတွဲ ချိတ်ဆက်နေသည်။ သင့်ကိုယ်သင် နှိုင်းယှဉ်ကြည့်နိုင်ခြင်းသည် အသက်ဝင်ရောက်မှုဆီသို့ ဦးတည်သည့် တံခါးပေါက်ဖြစ်သည်။ တံခါးပေါက်ကို ဖြတ်သန်းပြီးနောက် သင်ဝင်ရောက်သည့်ပုံစံသည် ဤသမ္မာတရားသွင်ပြင်လက္ခဏာကို သင်နားလည်ခြင်းရှိမရှိအပေါ်တွင် မူတည်လိမ့်မည်။ သမ္မာတရားသွင်ပြင်လက္ခဏာတစ်ခုကို သင်နားလည်သောအခါ စစ်မှန်မှုသွင်ပြင်လက္ခဏာတစ်ခုဆီသို့ သင်ဝင်ရောက်နိုင်သည်။ သမ္မာတရား သွင်ပြင်လက္ခဏာနှစ်ခုကို သင်နားလည်သောအခါ စစ်မှန်မှုသွင်ပြင်လက္ခဏာနှစ်ခုဆီသို့ သင်ဝင်ရောက်နိုင်သည်။ သင်သည် အယူဝါဒကိုသာ နားလည်ပြီး ဝင်ရောက်မှုစည်းမျဉ်းများမရှိလျှင် စစ်မှန်မှုသို့ ဝင်ရောက်နိုင်မည်မဟုတ်။ ထို့ကြောင့် ဦးစွာ သမ္မာတရားများစွာကို သင်နားလည်ရန်မှာ အဓိကသော့ချက်ဖြစ်သည်။ ယင်းတို့ကို သင်မည်သို့နားလည်နိုင်သနည်း။ ဘုရားနှုတ်ကပတ်တော်များစွာကို ဖတ်ရမည်။ ဘုရားနှုတ်ကပတ်တော်များကို ဆင်ခြင်ရမည်။ ယင်းတို့နှင့် သင်၏လက်တွေ့ဘဝနှင့် သင်ထမ်းဆောင်သောတာဝန်တို့အကြား ချိတ်ဆက်ကြည့်ရမည်။ လက်တွေ့လုပ်ဆောင်မှု စည်းမျဉ်းများကို ရှာဖွေရမည်။ လက်တွေ့လုပ်ဆောင်ရန် လမ်းကြောင်းကို ရှာဖွေရမည်။ ထို့နောက်တွင် စစ်မှန်မှုအတွင်းသို့ ဝင်ရောက်ရန် လွယ်ကူလိမ့်မည်။ အမှန်တကယ်ဖြစ်သော ပြဿနာအချို့ ရှိလျှင် သင်သည် ယင်းတို့ကို ဆက်စပ်မှုရှိသော ဘုရားနှုတ်ကပတ်တော်အပိုဒ်များနှင့် နှိုင်းယှဉ်ချိန်ဆကြည့်ပြီး ဖြေရှင်းရမည်။ သင်သည် ဘုရားသခင်နှင့်ပတ်သက်ပြီး အယူအဆများ၊ သို့မဟုတ် နားလည်မှုလွဲခြင်းများရှိလျှင် ဘုရားနှုတ်ကပတ်တော်နှင့် နှိုင်းယှဉ်ချိန်ဆကြည့်ရန်လည်းကောင်း၊ ဤအယူအဆများ၊ သို့မဟုတ် နားလည်မှုလွဲခြင်းများက မည်သည့်ပုံစံဖြင့် အမှန်တကယ် မှားယွင်းနေသည်ကို၊ ယင်းတို့သည် မည်သည့် ပြဿနာသဘောသဘာဝတို့ဖြစ်သည်ကို ပိုင်းခြားသိမြင်နိုင်ရန်လည်းကောင်း ပို၍ပင် လိုအပ်သည်။ ဤပြဿနာများကို စိစစ်နိုင်ရမည်။ ပြီးလျှင် ယင်းတို့ကို ပြုပြင်ရန် လိုက်လျောညီထွေသော သမ္မာတရားများကို ရှာနိုင်ရမည်။ ဤသည်မှာ အသက်ဝင်ရောက်မှုသို့ လမ်းကြောင်းဖြစ်သည်။ ပေါလုသည် အလုပ်များစွာ လုပ်ခဲ့သော်လည်း အသက်ဝင်ရောက်မှုသို့ လမ်းကြောင်းတစ်ခုရှိခဲ့သလော။ လုံးဝ မရှိခဲ့ပေ။ ပေါလု၏ အကြီးစားအပြစ်ခုနစ်ခု၏ ပထမတစ်ခုမှာ အဘယ်နည်း။ သူသည် သရဖူအား လိုက်စားခြင်းနှင့် ကောင်းချီးများအား လိုက်စားခြင်းကို သင့်လျော်သော ရည်မှန်းချက်များအဖြစ် မှတ်ယူခဲ့သည်။ ကောင်းချီးများအား လိုက်စားခြင်းကို ရည်မှန်းချက်တစ်ခုအဖြစ် မှတ်ယူခြင်းသည် မည်သည့်ပုံစံဖြင့် မှားယွင်းသနည်း။ ယင်းသည် သမ္မာတရားနှင့် လုံးလုံးဆန့်ကျင်ပြီး လူတို့ကို ကယ်တင်ရန် ဘုရားသခင်၏ ရည်ရွယ်ချက်ဖြင့် ထပ်တူညီခြင်းမရှိ။ ကောင်းချီးခံစားရခြင်းသည် လူတို့လိုက်စားရန်အတွက် သင့်တင့်လျောက်ပတ်သည့် ရည်မှန်းချက်တစ်ခု မဟုတ်သောကြောင့် အဘယ်အရာက သင့်တင့်လျောက်ပတ်သည့် ရည်မှန်းချက်တစ်ခု ဖြစ်သနည်း။ သမ္မာတရားကို လိုက်စားခြင်း၊ စိတ်သဘောထားပြောင်းလဲမှုများကို လိုက်စားခြင်း၊ ဘုရားသခင်၏ စီစဉ်ညွှန်ကြားမှုများဖြင့် အစီအစဉ်များအားလုံးကို ကျိုးနွံနာခံနိုင်ခြင်း၊ ဤအရာတို့သည် လူတို့ လိုက်စားသင့်သည့် ရည်မှန်းချက်များဖြစ်သည်။ ဥပမာအားဖြင့် ပြုပြင်ခံရခြင်းက သင့်ကို အယူအဆများ၊ နားလည်မှုလွဲခြင်းများဖြစ်စေပြီး သင်သည် ကျိုးနွံနာခံခြင်းကို မလုပ်ဆောင်နိုင် ဖြစ်လာသည်ဆိုပါစို့။ အဘယ့်ကြောင့် မကျိုးနွံမနာခံနိုင်သနည်း။ အဘယ်ကြောင့်ဆိုသော် ကောင်းချီးခံစားရဖို့ဖြစ်သည့် သင်၏ ခရီးပန်းတိုင်၊ သို့မဟုတ် အိပ်မက်ကို ခက်ခဲသွားစေသည်ဟု သင် ခံစားရခြင်းကြောင့်ဖြစ်သည်။ သင်သည် အပျက်သဘောဆောင်လာပြီး စိတ်မကောင်းဖြစ်လာသည်။ ပြီးလျှင် သင်၏တာဝန်ကို စွန့်လွှတ်လိုသည်။ ဤအရာအတွက် အကြောင်းပြချက်မှာ အဘယ်နည်း။ သင်၏ အားထုတ်လိုက်စားမှုတွင် ပြဿနာတစ်ခုရှိသည်။ ဤသို့ဆိုလျှင် ဤအရာကို မည်သို့ ဖြေရှင်းသင့်သနည်း။ ဤမှားယွင်းသော စိတ်ကူးများကို သင် ချက်ချင်းစွန့်ပစ်ရန်၊ သင်၏ ဖောက်ပြန်ပျက်စီးသောစိတ်သဘောထား၏ ပြဿနာကို ဖြေရှင်းရန်အတွက် သမ္မာတရားကို ချက်ချင်းရှာဖွေရန် အလွန်အရေးကြီးသည်။ သင်သည် မိမိကိုယ်ကို “ငါ နုတ်ထွက်၍မဖြစ်။ ဖန်ဆင်းခံတစ်ဦး ထမ်းဆောင်သင့်သည့် တာဝန်ကို ငါ ကောင်းစွာထမ်းဆောင်ရဦးမည်ဖြစ်ပြီး ကောင်းချီးခံစားရဖို့ ငါ၏ ဆန္ဒကို ဘေးချထားရမည်” ဟူ၍ ပြောသင့်သည်။ သင်သည် ကောင်းချီးခံစားရဖို့ ဆန္ဒကို စွန့်လွှတ်ပြီး သမ္မာတရားအား လိုက်စားခြင်းလမ်းကြောင်းကို လျှောက်သောအခါတွင် သင်၏ ပခုံး၌ ဝန်တစ်ခုပေါ့သွားသည်။ သင်သည် အပျက်သဘောဆောင်နိုင်စွမ်း ရှိဦးမည်လော။ သင် အပျက်သဘောဆောင်သည့် အချိန်များရှိဆဲဖြစ်သော်လည်း သင်က ဤအရာကို သင့်အား ဘောင်ခတ်ခွင့်မပြုဘဲ သင်၏ စိတ်နှလုံးတွင် ဆက်လက်၍ ဆုတောင်းကာ ကြိုးစားသည်။ သင်၏ လိုက်စားမှု ရည်မှန်းချက်ကို ကောင်းချီးခံရခြင်းနှင့် ခရီးပန်းတိုင်တစ်ခုထားရှိခြင်းမှ သမ္မာတရား လိုက်စားခြင်းအဖြစ်သို့ ပြောင်းလဲပြီး “သမ္မာတရားကို လိုက်စားခြင်းသည် ဖန်ဆင်းခံတစ်ယောက်၏ တာဝန်ဖြစ်သည်။ ယနေ့တွင် သမ္မာတရားအချို့ကို နားလည်ရန်အတွက် ပိုကောင်းသော အကျိုးတရားမရှိ။ ဤသည်မှာ အားလုံးထဲတွင် အကြီးမြတ်ဆုံးကောင်းချီးဖြစ်သည်။ ဘုရားသခင်က ငါ့အား အလိုမရှိလျှင်ပင်၊ ငါသည် ကောင်းမွန်သော ခရီးပန်းတိုင်မရှိဘဲ ငါ၏ ကောင်းချီးခံစားရဖို့ မျှော်လင့်ချက်များ ကြေမွသွားခဲ့လျှင်ပင် ငါ၏တာဝန်ကို မှန်မှန်ကန်ကန် ထမ်းဆောင်ဦးမည်။ ငါ ထိုသို့လုပ်ဆောင်ရန် ဝတ္တရားရှိသည်။ ငါ၏ တာဝန်ကို သင့်တင့်လျောက်ပတ်စွာ ထမ်းဆောင်ရာတွင် မည်သည့်အကြောင်းပြချက်ကိုမျှ ထိခိုက်ခွင့်ပေးမည် မဟုတ်။ ဘုရားသခင်၏ တာဝန်ပေးစေခိုင်းချက်ကို ငါ ဖြစ်မြောက်အောင်မြင်အောင် လုပ်ဆောင်ရာတွင် ထိခိုက်ခွင့်ပေးမည် မဟုတ်။ ဤသည်မှာ ငါပြုမူနေထိုင်သည့် စည်းမျဉ်းဖြစ်သည်” ဟူ၍ သင် စဉ်းစားသည်။ ဤတွင် သင်သည် ဇာတိပကတိ၏ ဘောင်ခတ်မှုများကို ကျော်လွန်ပြီးဖြစ်သည်မဟုတ်လော။ အချို့က “ကောင်းပြီ၊ ငါ အပျက်သဘောဆောင်နေသေးလျှင် အဘယ်သို့ လုပ်ရမည်နည်း”ဟု ဆိုကောင်းဆိုနိုင်သည်။ သို့ဆိုလျှင် ယင်းကို ဖြေရှင်းရန် သမ္မာတရားကို တစ်ဖန်ရှာဖွေလော့။ အပျက်သဘောဆောင်ခြင်းထဲသို့ အကြိမ်မည်မျှ သင် ကျရောက်ပါစေ ယင်းကို ဖြေရှင်းရန် သမ္မာတရားကိုသာ သင် ရှာဖွေမြဲ ရှာဖွေပြီး သမ္မာတရားအတွက် ကြိုးပမ်းမြဲ ကြိုးပမ်းပါက သင်၏ အပျက်သဘောဆောင်ခြင်းမှ တဖြည်းဖြည်း သင် လွတ်လာလိမ့်မည် ဖြစ်သည်။ တစ်နေ့တွင် သင်သည် ကောင်းချီးများရရှိရန် စိတ်ဆန္ဒမရှိဟု ခံစားရလိမ့်မည်ဖြစ်ပြီး သင်၏ ခရီးပန်းတိုင်နှင့် ရလဒ်များ၏ ဘောင်ခတ်ခြင်းကို မခံရတော့သကဲ့သို့ ဤအရာများဖြင့် အသက်မရှင်ဘဲ သင်သည် ပိုမို အေးဆေးကာ ပိုမိုလွတ်လပ်သည်ကို သင် ခံစားရလိမ့်မည်။ ကောင်းချီးများနှင့် သင်၏ ခရီးပန်းတိုင်ကို ရရှိခြင်းနှင့်ဆိုင်သည့် ရည်ရွယ်ချက်အတွက် နေ့တိုင်း သင် အသက်ရှင်ခဲ့သည့် ယခင်က သင်ရှိခဲ့သည့် ဘဝသည် ပင်ပန်းစရာဖြစ်သည်ဟု သင်ခံစားရလိမ့်မည်။ နေ့စဉ် ကောင်းချီးမင်္ဂလာများ ရရှိခြင်းအတွက် စကားပြောရင်း၊ အလုပ်လုပ်ရင်းနှင့် ဦးနှောက်ခြောက်အောင် စဉ်းစားရင်း ယင်းက နောက်ဆုံးတွင် သင့်ကို မည်သည့်အရာ ရရှိစေလိမ့်မည်နည်း။ ထိုသို့သော ဘဝတစ်ခု၏ တန်ဖိုးမှာ အဘယ်နည်း။ သင်သည် သမ္မာတရားကို မလိုက်စားခဲ့ဘဲ အရေးမပါသည့် အရာများအပေါ် သင်၏ အကောင်းဆုံးသော နေ့ရက်များကို ဖြုန်းတီးခဲ့သည်။ အဆုံးတွင် သင်သည် မည်သည့် သမ္မာတရားကိုမျှ မရရှိခဲ့သကဲ့သို့ အတွေ့အကြုံဆိုင်ရာ မည်သည့်သက်သေခံချက်ကိုမျှ သင် မပြောဆိုနိုင်ခဲ့ပေ။ သင်သည် မိမိကိုယ်ကို အရူးလုပ်ခဲ့သည်၊ အလွန်အမင်း အရှက်ရပြီး ကျရှုံးခဲ့သည်။ ပြီးလျှင် ဤအရာ၏ အကြောင်းတရားမှာ အမှန်တကယ် မည်သည့်အရာနည်း။ ယင်းမှာ ကောင်းချီးမင်္ဂလာများ ရရှိဖို့ဖြစ်သော သင်၏ ရည်ရွယ်ချက် အလွန်အားကောင်းခဲ့သောကြောင့်ဖြစ်သည်၊ သင်၏ ရလဒ်နှင့် ခရီးပန်းတိုင်တို့က သင်၏ စိတ်နှလုံးကို နေရာယူခဲ့ပြီး သင့်ကို တင်းကျပ်စွာ ချည်နှောင်ခဲ့သောကြောင့် ဖြစ်သည်။ သို့တိုင် သင်၏ အလားအလာနှင့် ကံကြမ္မာမှ သင် လွတ်လာသည့် နေ့ရက် ရောက်လာသည့်အခါ အရာရာကို သင် နောက်ချန်ပြီး ဘုရားသခင်နောက် လိုက်နိုင်လိမ့်မည်။ သင်သည် ထိုအရာများကို မည်သည့်အချိန်တွင် လုံးဝ လက်လွှတ်နိုင်လိမ့်မည်နည်း။ သင်၏ အသက်ဝင်ရောက်မှုသည် မရပ်မနား ပို၍ပို၍ နက်လာသည်နှင့်အမျှ သင်သည် သင်၏ စိတ်သဘောထား၌ ပြောင်းလဲမှုတစ်ခုကို စွမ်းဆောင်ရရှိလိမ့်မည်ဖြစ်ပြီး ယင်းမှာ ထိုအရာများကို သင် လုံးဝ လက်လွှတ်နိုင်မည့် အချိန်ဖြစ်သည်။ အချို့က “ငါ ဆန္ဒရှိသည့် မည်သည့်အချိန်တွင်မဆို‌ ထိုအရာများကို လက်လွှတ်နိုင်သည်”ဟု ဆိုကြသည်။ ဤသည်မှာ သဘာဝ နိယာမနှင့် ကိုက်ညီသလော။ (မကိုက်ညီပါ။) အခြားသူတို့က “ဤအရာအားလုံးကို ညတွင်းချင်း ငါ နားလည်ခဲ့သည်။ ငါသည် ရိုးရှင်းသော လူတစ်ဦးဖြစ်သည်၊ သင်တို့ကဲ့သို့ မရှုပ်ထွေးပါ၊ သို့မဟုတ် အထိမခံခြင်း မရှိပါ။ သင်တို့၏ ရည်မှန်းချက်များနှင့် လိုအင်ဆန္ဒများက ကြီးမားလွန်းသည်။ ယင်းက သင်တို့သည် ငါ့ထက် ပိုမိုနက်ရှိုင်းစွာ ဖောက်ပြန်ပျက်စီးသည်ကို ပြသည်” ဟု ဆိုကြသည်။ ဖြစ်နေသည့်အခြေအနေမှာ ဤသို့ဖြစ်သလော။ မဟုတ်ပေ။ လူသားမျိုးနွယ်အားလုံးသည် နက်ရှိုင်းမှုတွင် မကွဲပြားဘဲ တူညီသည့် ဖောက်ပြန်ပျက်စီးသော သဘာဝရှိကြသည်။ ၎င်းတို့ကြားတွင် တစ်ခုတည်းသော ကွာခြားချက်မှာ ၎င်းတို့က လူ့သဘာဝ ရှိမရှိဆိုသည်နှင့် မည်သည့်လူစားမျိုး ဖြစ်ကြသည်ဆိုသည်တို့တွင် တည်ရှိလေသည်။ သမ္မာတရားကို ချစ်ကာ လက်ခံသောသူတို့သည် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားအပေါ် အတော်အတန် နက်ရှိုင်း၊ ရှင်းလင်းသော အသိရှိနိုင်စွမ်းရှိကြပြီး အခြားသူတို့က ထိုသို့သောလူများသည် နက်နဲစွာ ဖောက်ပြန်ပျက်စီးကြသည်ဟု တလွဲ ထင်တတ်ကြသည်။ သမ္မာတရားကို မချစ်၊ သို့မဟုတ် လက်မခံသောသူတို့သည် ၎င်းတို့၌ ဖောက်ပြန်ပျက်စီးခြင်းမရှိ၊ နောက်ထပ် ကောင်းမွန်သော အပြုအမူ အနည်းငယ်ဖြင့် ၎င်းတို့ သန့်ရှင်းသော လူများ ဖြစ်ကြလိမ့်မည်ဟု အမြဲ တွေးထင်နေကြသည်။ ဤရှုထောင့်အမြင်သည် သိသိသာသာ မခိုင်လုံပေ။ အမှန်တွင် ယင်းမှာ ၎င်းတို့၏ ဖောက်ပြန်ပျက်စီးခြင်းက ပေါ့တန်ခြင်း မဟုတ်ဘဲ သမ္မာတရားကို ၎င်းတို့ နားမလည်ကြသကဲ့သို့ မိမိတို့၏ ဖောက်ပြန်ပျက်စီးခြင်းနှင့်ဆိုင်သည့် အနှစ်သာရနှင့် အမှန်တရားအပေါ် ရှင်းလင်းသည့် အသိမရှိကြခြင်း ဖြစ်သည်။ အတိုချုပ်အားဖြင့် ဘုရားသခင်ကို ယုံကြည်ဖို့ရန် သမ္မာတရားကို လက်ခံရမည်ဖြစ်ပြီး သမ္မာတရားကို လက်တွေ့လုပ်ဆောင်ကာ စစ်မှန်မှုထဲသို့ ဝင်ရောက်ရမည်ဖြစ်သည်။ ပြီးလျှင် မိမိ၏ လိုက်စားမှုနှင့်ဆိုင်သည့် မမှန်သည့် ဦးတည်ချက်နှင့် လမ်းကြောင်းကို မပြောင်းလဲနိုင်မီ၊ ကောင်းချီးများလိုက်စားခြင်းနှင့် အန္တိခရစ်များ၏ လမ်းကြောင်းကို လျှောက်ခြင်းနှင့်ဆိုင်သည့် ပြဿနာကို လုံးဝ မဖြေရှင်းနိုင်မီ မိမိတို့ အသက်စိတ်သဘောထားတွင် ပြောင်းလဲမှုများ စွမ်းဆောင်ရရှိရမည် ဖြစ်သည်။ ဤနည်းဖြင့် ဘုရားသခင်၏ ကယ်တင်ခြင်းနှင့် စုံလင်စေခြင်း ခံရနိုင်ပေသည်။ လူကို တရားစီရင်ကာ သန့်စင်စေရန် ဘုရားသခင် ဖော်ပြသည့် သမ္မာတရားအားလုံးသည် ဤပန်းတိုင်ကို ဦးတည်လုပ်ဆောင်ပေသည်။

ယခုတွင် သင်တို့အထဲ၌ ဘုရားဖြစ်ရန် လိုအင်ဆန္ဒ ရှိသေးသည့်သူ တစ်ဦးတလေရှိသလော။ (မရှိပါ။) သင့်တွင် ဤလိုအင်ဆန္ဒမရှိသည့် အကြောင်းရင်းမှာ သင်မလုပ်ဆောင်ရဲသောကြောင့် ဖြစ်သလော၊ သို့မဟုတ် သင့်တွင် မျှော်လင့်ချက်မရှိသောကြောင့်၊ သို့မဟုတ် သင့်လျော်သော နောက်ခံနှင့် ပတ်ဝန်းကျင်မရှိသောကြောင့် ဖြစ်သလော။ ပြောဖို့ရန် ခက်သည်။ ရှေးဦးစွာ ဘုရားဖြစ်ခြင်းကို တက်ကြွစွာ လိုက်စားလိုသည့်သူ တစ်ဦးမျှမရှိသည်မှာ သေချာသည်။ သို့ရာတွင် အထူးအခြေအနေများ၌ သင့်အား ကြည်ညိုသော၊ သင့်အား ချီးမြှောက်သော၊ မကြာခဏ ချီးမွမ်းပြီး ချီးကျူးသောသူများ ရှိလျှင်လည်းကောင်း၊ ၎င်းတို့၏ စိတ်နှလုံးထဲ၌ သင်က အဆင့်အတန်းရှိပြီး ၎င်းတို့က သင့်အား ပြည့်စုံမှုရှိပြီး အင်အားကြီးမားသောပုံရိပ်မျိုးအဖြစ် မရည်ရွယ်ဘဲ သတ်မှတ်ခဲ့လျှင်လည်းကောင်း၊ သင်က ဘုရားဖြစ်သည်ဟု ၎င်းတို့က သက်သေမခံခဲ့သော်လည်း၊ သင်က လူသားဖြစ်သည်ကို ၎င်းတို့ သိသော်လည်း ၎င်းတို့က သင့်အား ကြည်ညိုဆဲ၊ နာခံဆဲဖြစ်ပြီး သင်က ဘုရားဖြစ်သကဲ့သို့ သင့်ကို ဆက်ဆံခဲ့လျှင်လည်းကောင်း သင်သည် စိတ်အတွင်းတွင် မည်သို့ ခံစားရမည်နည်း။ ထူးခြားသော ပျော်ရွှင်မှုနှင့် ကျေနပ်မှုကို ခံစားရမည် မဟုတ်လော။ (ဟုတ်ပါသည်။) ဤသည်မှာ သင့်တွင် ဤလိုအင်ဆန္ဒ ရှိဆဲဖြစ်သည်ကို သက်သေပြဖို့ လုံလောက်သည်။ ဖောက်ပြန်ပျက်စီးသော စိတ်သဘောထားတစ်ခု ရှိသူတိုင်းတွင် ဘုရားဖြစ်လိုသည့် ဆန္ဒရှိသည်။ သင့်အား မည်သူကမျှ ဘုရားကဲ့သို့ မဆက်ဆံသောအခါ၌ သင်က အရည်အချင်းမပြည့်မီဟု ခံစားရခြင်းသာ ဖြစ်သည်။ သင်က အရည်အချင်း ပြည့်မီသည်ဟု ခံစားရသောအခါ၊ ပတ်ဝန်းကျင်က သင့်တော်သည်၊ အခြေအနေများက လုံလောက်သည်ဟု သင်ခံစားရသောအခါ သင်သည် သင့်ကိုယ်သင် ထိုနေရာသို့ မြှင့်တင်လိမ့်မည်။ သို့တည်းမဟုတ် သင်က သင့်ကိုယ်သင် မြှင့်တင်မည်မဟုတ်ခြင်း ဖြစ်ကောင်းဖြစ်နိုင်သော်လည်း အခြားလူများက သင့်အား တစ်စိုက်မတ်မတ် မြှင့်တင်သောအခါ၌ သင်သည် နှိမ့်ချဦးမည်လော။ သင်သည် မြှင့်တင်မှုကို “သံသယမရှိဘဲ” လက်ခံလိမ့်မည်။ ဤတွင် မည်သည့်အရာ ဖြစ်နေသနည်း။ စာတန်၏ သဘာဝသည် လူတို့၏ အတွင်း၌ ယင်းဘာသာ အမြစ်တွယ်စေပြီးဖြစ်ကာ မဖြေရှင်းရသေးဘဲ ကျန်ရှိနေသည်။ လူတို့သည် မည်သည့်အခါမျှ လူသက်သက် မဖြစ်လိုပေ။ အစဉ်သဖြင့် ဘုရား ဖြစ်လိုသည်။ လူတစ်ဦးက ဆန္ဒရှိရုံသက်သက်ဖြင့် ဘုရားဖြစ်နိုင်သလော။ စာတန်က အစဉ်သဖြင့် ဘုရားဖြစ်လိုပြီး စာတန် အဘယ်သို့ ဖြစ်သွားခဲ့သနည်း။ ကောင်းကင်ဘုံမှ မြေကြီးသို့ နှင်ချခြင်းခံရသည်။ ဤသည်မှာ ဘုရားဖြစ်လိုသည့်အတွက် စာတန်၏ ကံကြမ္မာဖြစ်သည်။ ငါ့ကို ပြောလော့။ ငါ၏ ပင်ကိုလက္ခဏာ၊ အဆင့်အတန်း၊ အနှစ်သာရနှင့်ပတ်သက်ပြီး ငါသည်အဘယ်သို့ ခံစားရသနည်း။ သင်တို့ အသေအချာပင် မသိပေ။ မည်သည့်အရာကိုမျှ ငါမခံစားရ။ အရာရာတိုင်းက အလွန်ပင် ပုံမှန်ဖြစ်သည်။ လူ့ဇာတိခံဘုရားသခင်သည် အထူးလက်တွေ့ကျပြီး ပုံမှန်ဖြစ်သည်။ သူနှင့်ပတ်သက်ပြီး သဘာဝလွန်ဖြစ်သည့်အရာ တစ်ခုမျှ မရှိ။ သူ့တွင် သီးသန့်ခံစားချက်များ မရှိ။ သင်ထင်မြင်သည့်အရာကို သင်သိသည်။ သင်နှစ်သက်သည့်အရာကို သင်သိသည်။ မည်သည့်မိသားစု၌ သင်မွေးဖွားခဲ့သည်ကို သင်သိသည်။ သင်မည်မျှ အသက်ကြီးသည်ကိုလည်းကောင်း၊ ပညာရေးမည်မျှ ရရှိပြီးဖြစ်သည်ကိုလည်းကောင်း သင်သိသည်။ သင်မည်သည့်ပုံစံရှိသည်ကို သင်သိသည်။ သို့သော် သင်၏ အတွင်းပိုင်းအနှစ်သာရကို သိခြင်းက ပုံမှန်ဖြစ်သလော၊ သို့မဟုတ် မသိခြင်းက ပုံမှန်ဖြစ်သလော။ (မသိခြင်းက ပုံမှန်ဖြစ်သည်။) ဤအရာနှင့်ပတ်သက်ပြီး မည်သည့်ခံစားချက်မျှ မရှိခြင်းက ပုံမှန်ဖြစ်သည်။ ဤအရာနှင့်ပတ်သက်ပြီး ခံစားချက်များရှိခြင်းက သဘာဝလွန် ဖြစ်လိမ့်မည်။ ဇာတိပကတိနှင့် သက်ဆိုင်မည်မဟုတ်။ ပြီးလျှင် ပုံမှန်လူ့သဘာဝဖြစ်မည်မဟုတ်။ သဘာဝလွန်ခြင်းသည် ပုံမှန်မဟုတ်ပေ။ ပုံမှန်မဟုတ်သော နည်းများဖြင့် အစဉ်ပြုမူပြီး ပုံမှန်မဟုတ်သော ခံစားချက်များ ရှိသောသူများသည် ဝိညာဉ်ဆိုးများဖြစ်ကာ သေမျိုးဖြစ်သောသူများမဟုတ်။ ငါသည်မည်သူဖြစ်သည်ကို ငါသိသလောဟု လူအချို့က ငါ့ကိုမေးကြသည်။ ငါ့ကို ပြောလော့။ ငါသိမည်လော။ သိသင့်သလော။ ငါ့တွင် ပုံမှန်လူ့သဘာဝ၏ ဆင်ခြင်မှုစနစ်နှင့် တွေးခေါ်ပုံများရှိသည်။ ငါ့တွင် ပုံမှန်အတွေးများနှင့် ဇာတိပကတိ၏ ပုံမှန်လုပ်ရိုးလုပ်စဉ် အသက်တာရှိသည်။ ငါ့တွင် ပုံမှန်လူ့သဘာဝ၏ အသိတရား၊ ဆင်ခြင်တုံတရားနှင့် ဝေဖန်အကဲဖြတ်မှုရှိသည်။ ပြီးလျှင် ငါ့တွင် ကျင့်ကြံပြုမူခြင်း၊ အမှုအရာများကို ကိုင်တွယ်ခြင်း၊ ပုံမှန်လူ့သဘာဝရှိသည့် အခြားလူများနှင့် အပြန်အလှန် ဆက်ဆံခြင်းတို့နှင့်ဆိုင်သော စည်းမျဉ်းများရှိသည်။ ဤအရာများအားလုံးက ရှင်းလင်းသည်။ အမှုအရာများအား မည်သို့လုပ်ဆောင်ရမည်၊ မတူညီသောလူများအား မည်သို့ဆက်ဆံရမည်၊ လူတို့ကို မည်သို့ကူညီရမည်၊ မည်သည့်လူများကို ကူညီရမည်တို့နှင့်ပတ်သက်၍ ငါ့တွင် ဤစည်းမျဉ်းများအားလုံး ရှိသည်။ ပုံမှန်လူ့သဘာဝ၌ နေထိုင်ခြင်းနှင့် ငါလုပ်ဆောင်သင့်သောအရာများအား လုပ်ဆောင်ခြင်းသည် ပုံမှန်လူ့သဘာဝဖြစ်သည်။ ဤအရာနှင့်ပတ်သက်ပြီး သဘာဝလွန်ဖြစ်ခြင်း လုံးဝမရှိ။ သဘာဝလွန် ဖြစ်သောအရာများကို ဘုရားသခင်က မလုပ်ဆောင်ပေ။ ငါမသိသည်မှာ ပုံမှန်ဖြစ်သည်။ သိခဲ့လျှင် ပြဿနာဖြစ်မည့် သဘောသက်ရောက်လိမ့်မည်။ အဘယ်ကြောင့် ပြဿနာဖြစ်မည့် သဘောသက်ရောက်မည်နည်း။ ငါသိခဲ့လျှင် ငါ့၌ ဝန်ထုပ်ဝန်ပိုးတစ်ခုရှိမည်၊ အမှုအရာများစွာ ပါဝင်ပတ်သက်လိမ့်မည်ဖြစ်ပြီး ယင်းတို့သည် တစ်ခုနှင့်တစ်ခု ကွဲလွဲနေလိမ့်မည်၊ အကြောင်းမှာ ငါ သိထားသောအပိုင်းက ဇာတိပကတိ၊ သို့မဟုတ် ရုပ်ဝတ္ထုကမ္ဘာနှင့် သက်ဆိုင်မည် မဟုတ်ဘဲ ယင်းသည် သဘာဝလွန်ဖြစ်လိမ့်မည်ဖြစ်ပြီး ဤကမ္ဘာလောက၏ အမှုအရာများနှင့် ကွဲလွဲလိမ့်မည်။ ဝိညာဉ်ရေးရာနယ်ပယ်တွင်ရှိသော အရာများကို အချို့လူများက မြင်နိုင်သကဲ့သို့ ဖြစ်သည်။ ၎င်းတို့သည် ဇာတိပကတိနှင့် ရုပ်ဝတ္ထုကမ္ဘာတွင် အသက်ရှင်သည်။ သို့တိုင်အောင် လူသားမဟုတ်သော၊ ရုပ်ဝတ္ထုမဟုတ်သော လောကကို မြင်ရသည်။ ကမ္ဘာလောကနှစ်ခုကို ၎င်းတို့မြင်နိုင်ပြီး ထူးဆန်းသောအရာအချို့ကို ပြောနိုင်သည်။ ဤသည်မှာ ပုံမှန်မဟုတ်။ ဤသည်မှာ အခြားလူများ၏ အတွေးနှင့် အလုပ်အပေါ် လွှမ်းမိုးလိမ့်မည်။ ဤအရာအပြင် ဘုရားသခင်ကို ယုံကြည်ပြီး သမ္မာတရားအား လိုက်စားသောသူများအနေဖြင့် ဝိညာဉ်ရေးရာနယ်ပယ်၏ အမှုအရာများနှင့်ပတ်သက်ပြီး တစ်စုံတစ်ခုကို သိရန် လိုအပ်ဆဲဖြစ်သည်။ လူတို့သိဖို့ မဖြစ်နိုင်သောအရာ များစွာရှိသည်။ သို့သော် မသိခြင်းက အမှန်တကယ်တွင် ဆုံးရှုံးခြင်းမဟုတ်။ သိခြင်း၊ သို့မဟုတ် မသိခြင်းတို့နှစ်ခုလုံးက ပြဿနာမရှိ။ ဘုရားသခင်က သေမျိုးဖြစ်သောသူတို့ နားလည်နိုင်သော၊ သိနိုင်သော၊ ခံစားနိုင်သောအရာများ၏ အတိုင်းအတာကို ဘောင်ခတ်ပြီး ဖြစ်သည်။ ဘုရားသခင်က သင့်အား အရာရာတိုင်းကို ပြောပြီး သင်သိရန် လိုအပ်သောအရာထက် တစ်ခွန်းလျှော့၍ စကားမပြောသကဲ့သို့ သင် မသိလိုက်ခြင်းမျိုး ဖြစ်သွားအောင် မလုပ်ပေ။ သို့ရာတွင် သူသည် သင်သိရန် မလိုအပ်သောအရာကိုမူ လုံးလုံးလျားလျား ပိတ်ဆို့ထားသည်။ သူသည် သင့်အား ပြောမည်မဟုတ်။ ပြီးလျှင် သင်၏ အတွေးများနှင့် စိတ်ကို နေမထိထိုင်မထိဖြစ်ရန် လုပ်ဆောင်မည်မဟုတ်။ အခြားသွင်ပြင်လက္ခဏာတစ်ခုမှာ သေမျိုးဖြစ်သော သူများအတွက် ဝိညာဉ်ရေးရာနယ်ပယ်၏ အမှုကိစ္စများသည် နက်နဲမှုအမျိုးအစားတစ်ခု၊ ထူးဆန်းသော သဘာဝဖြစ်စဉ်၊ သို့မဟုတ် မတူညီသောကမ္ဘာလောက၏ အမှုကိစ္စများ ဖြစ်သည်။ လူတို့၏ စိတ်နှလုံးတွင် ယင်းတို့အကြောင်းကို အနည်းငယ်သိလိုကြသည်။ သို့သော် ထိုသို့သော အသိအမြင်ဖြင့် မည်သည့်အရာကို သင်လုပ်ဆောင်နိုင်သနည်း။ သင်သည် ယင်းကို မှန်ကန်ကြောင်း ကြည့်ရှုစစ်ဆေးနိုင်သလော။ သင်သည် ယင်းတွင် တစ်စိတ်တစ်ပိုင်း ပါဝင်နိုင်သလော။ ဝိညာဉ်ရေးရာနယ်ပယ်၏ အမှုကိစ္စများစွာသည် လျှို့ဝှက်ချက်ဖြစ်ပြီး အချိန်မကျမီတွင် ထုတ်ဖော်၍ မရနိုင်ပေ။ ဤသည်မှာ မည်သူကမျှ ပါဝင်မလုပ်ဆောင်နိုင်သည့် အရာတစ်ခု ဖြစ်သည်။ အကန့်အသတ်ရှိသော ပမာဏကို သိခြင်းက လုံလောက်သည်။ ဘုရားသခင်သည် ဤကမ္ဘာလောကနှင့် ဤလူသားမျိုးနွယ်အပေါ် အချုပ်အခြာအာဏာကိုင်စွဲပြီး ယင်း၌ နက်နဲမှုများပြားစွာ ရှိသည်။ ငါတို့နားလည်သင့်သည့်အရာမှာ ဘုရားနှုတ်ကပတ်တော်များနှင့် သမ္မာတရားများအပြင် ဘုရား၏ ရည်ရွယ်ချက်များ ဖြစ်သည်။ သမ္မာတရားလက်တွေ့ကျမှုများအတွင်းသို့ ငါတို့ ဝင်ရောက်သင့်သည်။ လူတို့ ထိတွေ့နိုင်သော၊ နားလည်နိုင်သော၊ သိမြင်နိုင်သော ဘုရားသခင်၏ အချုပ်အခြာအာဏာအလုံးစုံအပေါ် ကျိုးနွံနာခံခြင်းကို ရရှိသင့်ပြီး ထို့နောက်တွင် ဘုရားသခင်ကို ကြောက်ရွံ့လာနိုင်သင့်သည်။ ဘုရားသခင်အား သင်၏ ဖန်ဆင်းရှင်အဖြစ် အသိအမှတ်ပြုသင့်သည်။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိသည်ဆိုသည့်အချက်ကို အသိအမှတ်ပြုသင့်သည်။ နောက်ဆုံးတွင် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ၁:၂၁) ဟု ယောဘပြောခဲ့သည့် ထိုစကားများကို ပြောဆိုနိုင်သင့်သည်။ ဤရလဒ်ကို ရရှိရန်အတွက် လူတို့သည် မည်သည့်အရာကို တွေ့ကြုံရမည်နည်း။ ၎င်းတို့သည် တရားစီရင်ခြင်းနှင့် ပြစ်တင်ဆုံးမခြင်း၊ ပြုပြင်ခံရခြင်း၊ စမ်းသပ်ခံရခြင်းနှင့် စစ်ဆေးခံရခြင်းကို တွေ့ကြုံရမည်ဖြစ်ပြီး ဘုရားသခင်စီစဉ်သည့် အခြေအနေအမျိုးအစားတိုင်းကို တွေ့ကြုံရမည်။ ပြီးလျှင် ယင်းမှတစ်ဆင့် ဘုရားသခင်၏ လုပ်ဆောင်မှုများကို သိရမည်။ ဘုရားသခင်၏ စိတ်သဘောထားကို သိရမည်။ ဖန်ဆင်းရှင်၏ အနှစ်သာရကို နားလည်ရမည်။ ပြီးလျှင် မိမိတို့ကိုယ်ကိုနှင့် မိမိတို့ဖတ်သော ဘုရားနှုတ်ကပတ်တော်များကြားတွင်ဖြစ်စေ၊ မိမိတို့ကြားခဲ့သော တရားဒေသနာများကြားတွင်ဖြစ်စေ နှိုင်းယှဉ်ချိန်ဆကြည့်နိုင်ရမည်။ နောက်ဆုံးတွင် ဘုရားသခင်က ၎င်းတို့ကို မည်သို့ဆက်ဆံပါစေ၊ ဘုရားသခင်က ပြန်နုတ်သည်ဖြစ်စေ၊ ပေးအပ်သည်ဖြစ်စေ ၎င်းတို့သည် ဘုရားသခင်၏ လုပ်ဆောင်မှုများအပေါ် မျှတပြီး တိကျမှန်ကန်သော နားလည်မှုကို ရရှိသည်။ ပြီးလျှင် ယင်းတို့ကို ဖန်ဆင်းခံများ၏ ဆင်ခြင်တုံတရားနှင့် လိုက်လျောညီထွေဖြစ်သောပုံစံဖြင့် ကျိုးနွံနာခံပြီး လက်ခံကြသည်။ ဤသည်မှာ ဘုရားသခင်က ဖြစ်မြောက်ရန် ရည်ရွယ်သော အရာဖြစ်သည်။

ယနေ့အတွက် ငါတို့၏ မိတ်သဟာယအကြောင်းအရာကို ပြန်ပြောကြစို့။ သမ္မာတရားကို လိုက်စားသောသူတို့၏ သရုပ်သကန်များနှင့် သမ္မာတရားကို မလိုက်စားသောသူတို့၏ သရုပ်သကန်များမှာ အခြေခံအားဖြင့် ဤသုံးမျိုးဖြစ်သည်။ ဤလူသုံးမျိုးကြားတွင် အသေးစိတ်ခြားနားချက်ကို ငါ ပြုလုပ်ခဲ့ပြီး ဖြစ်သည်။ ပထမအမျိုးအစားမှာ ဝိညာဉ်ရေးရာ နားလည်သဘောပေါက်မှု မရှိသောလူတို့ဖြစ်သည်။ ဒုတိယအမျိုးအစားမှာ ဝိညာဉ်ရေးရာ နားလည်သဘောပေါက်မှု ရှိသော်လည်း သမ္မာတရားကို မလိုက်စားသောလူတို့ဖြစ်သည်။ ပြီးလျှင် တတိယအမျိုးအစားမှာ ဝိညာဉ်ရေးရာ နားလည်သဘောပေါက်မှု ရှိပြီး သမ္မာတရားကို လိုက်စားသောသူတို့ဖြစ်သည်။ ဤလူသုံးမျိုးတွင် မည်သည့်လူမျိုးက သမ္မာတရားလက်တွေ့ကျမှုများထဲသို့ ဝင်ရောက်ပြီး ကယ်တင်ခြင်းကို ရရှိနိုင်ဖို့ မျှော်လင့်ချက်ရှိသနည်း။ (တတိယအမျိုးအစား ဖြစ်သည်။) မည်သည့်လူစားမျိုးက သမ္မာတရားလက်တွေ့ကျမှုများထဲသို့ ဝင်ရောက်ဖို့၊ ဆိုလိုသည်မှာ သမ္မာတရားလက်တွေ့ကျမှုများ ရှိသည့်သူတစ်ဦးအဖြစ် ဖြစ်ပေါ်ပြီး ပြောင်းလဲနိုင်ဖို့ မျှော်လင့်ချက်ရှိသနည်း။ (ဒုတိယအမျိုးအစား ဖြစ်ပါသည်။) ဤသို့ဆိုလျှင် ပထမလူအမျိုးအစားသည် သေဖို့ ထိရောက်စွာပင် စီရင်ခံရသလော။ ဝိညာဉ်ရေးရာ နားလည်သဘောပေါက်မှု မရှိသောသူတို့သည် ဝိညာဉ်ရေးရာ နားလည်သဘောပေါက်မှု ရှိသောသူတို့အဖြစ်၊ သို့မဟုတ် တစ်ဝက်တစ်ပျက် နားလည်မှုရှိသောသူတို့အဖြစ် ပြောင်းလဲသွားနိုင်သလော။ နားလည်သဘောပေါက်မှု တစ်ဝက်တစ်ပျက် ရှိသောသူများတွင် မျှော်လင့်ချက် အနည်းငယ်ရှိကြသည်။ ၎င်းတို့သည် ဝိညာဉ်ရေးရာ နားလည်သဘောပေါက်မှု လုံးဝ မရှိသောသူများထက် အတော်အတန် ပို၍သာလေသည်။ ဤသည်မှာ ဝိညာဉ်ရေးရာ နားလည်သဘောပေါက်မှု လုံးဝမရှိခြင်းထက် အတန်ငယ်ပို၍ ကောင်းသည်။ ဤလူအမျိုးအစားသုံးခုတွင် မည်သည့်အမျိုးအစားက ကယ်တင်ခြင်းခံရရန် ပို၍ကြီးသော မျှော်လင့်ချက်ရှိသနည်း။ (တတိယအမျိုးအစား ဖြစ်ပါသည်။) ဒုတိယလူအမျိုးအစားက အဘယ်သို့ရှိသနည်း။ (၎င်းတို့၏ တစ်ကိုယ်ရေလိုက်စားမှုအပေါ်တွင် မူတည်သည်။ ၎င်းတို့သည် အမှန်တကယ် ပြောင်းလဲနိုင်လျှင်၊ နောင်တရပြီး သမ္မာတရားကို လိုက်စားနိုင်လျှင် ကယ်တင်ခြင်းခံရရန် မျှော်လင့်ချက်ရှိနိုင်သည်။) သင်တို့ကို ငါပွင့်လင်းစွာ ပြောမည်။ သင်တို့သည် ဒုတိယလူအမျိုးအစားအပေါ်တွင် အပြည့်အဝ မရှင်းလင်းသေးပေ။ ဒုတိယလူအမျိုးအစားသည် ဝိညာဉ်ရေးရာ နားလည်သဘောပေါက်မှု ရှိသော်လည်း ၎င်းတို့အားလုံးသည် သမ္မာတရားကို မလိုက်စားသောသူများ ဖြစ်သည်။ ပြီးလျှင် ဤသည်မှာ အလွန်အရေးပါသည်။ ၎င်းတို့တွင် ဝိညာဉ်ရေးရာ နားလည်သဘောပေါက်မှု ရှိသည်ဖြစ်စေ၊ မရှိသည်ဖြစ်စေ သမ္မာတရားကို မလိုက်စားသရွေ့ ကယ်တင်ခြင်းကို လုံးဝ မရရှိနိုင်ပေ။ ဤနေရာတွင် ငါအလေးပေးလိုသောအရာမှာ ဝိညာဉ်ရေးရာ နားလည်သဘောပေါက်မှု မရှိသော ပထမလူအမျိုးအစား ဖြစ်သည်။ ၎င်းတို့သည် ဝိညာဉ်ရေးရာ နားလည်သဘောပေါက်မှု မရှိသော်လည်း လူ့သဘာဝကောင်းရှိပြီး ဘုရားသခင်အတွက် မိမိတို့ကိုယ်ကို လိုလိုလားလားဖြင့် အသုံးခံသည် ဆိုပါစို့။ ဘုရားသခင်ပြောဆိုသမျှတိုင်းကို အရေးစိုက်ပြီး ကျိုးနွံနာခံသော စိတ်နှလုံးရှိသည်ဆိုပါစို့။ ၎င်းတို့သည် သမ္မာတရားနှင့်ပတ်သက်လျှင် သဘောပေါက်နားလည်နိုင်စွမ်း မရှိခြင်းသာ ဖြစ်သော်လည်း ဘုရားနှုတ်ကပတ်တော်အချို့ကို ၎င်းတို့ နားလည်နိုင်ပြီး ထိုနှုတ်ကပတ်တော်တို့နှင့် နှိုင်းယှဉ်ချိန်ဆ၍ မိမိတို့ကိုယ်ကို စစ်ဆေးနိုင်သည်၊ ပြီးလျှင် ယင်းတို့ကို လက်တွေ့လုပ်ဆောင်ပြီး ဝင်ရောက်နိုင်သည်ဆိုပါစို့။ ဤသို့သောလူတို့သည် ကယ်တင်ခြင်းခံရဖို့ မျှော်လင့်ချက်ရှိသည်။ ၎င်းတို့သည် ဤသို့သော အတွေ့အကြုံကို အတန်ကြာကြုံရခြင်းအားဖြင့် ဝိညာဉ်ရေးရာ နားလည်သဘောပေါက်မှုကို တဖြည်းဖြည်းချင်း ရလာနိုင်သည်။ ၎င်းတို့သည် ဘုရားနှုတ်ကပတ်တော်များကို ရည်ရွယ်ချက်ရှိစွာ ဖတ်လေလေ၊ သန့်ရှင်းသောဝိညာဉ်တော်က ၎င်းတို့ကို ဉာဏ်အလင်းဖွင့်ပြလေလေဖြစ်သည်။ ၎င်းတို့သည် ဘုရားနှုတ်ကပတ်တော်အပေါ် ၎င်းတို့နားလည်သည့် မည်သည့်အရာဖြင့်မဆို ၎င်းတို့၏ ကိုယ်ပိုင်အခြေအနေများဖြင့် နှိုင်းယှဉ်ချိန်ဆကြည့်နိုင်သည်။ ဘုရားသခင်၏ ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းတို့ကို လက်ခံနိုင်သည်။ ဤအတွက် အဖိုးအခပေးဆပ်နိုင်သည်။ ပြီးလျှင် အဆုံးတွင် ၎င်းတို့၏ စိတ်သဘောထားတွင် လိုက်လျောညီထွေသော ပြောင်းလဲမှုအချို့ကို ရရှိနိုင်သည်။ ဤသို့သောလူတို့သည် သမ္မာတရားကို လိုက်စားသူများအဖြစ်လည်း အကျုံးဝင်သည်။ ၎င်းတို့ကို သမ္မာတရားကို လိုက်စားသူများအဖြစ် သတ်မှတ်သည့်အတွက် ၎င်းတို့သည် ကယ်တင်ခြင်းရဖို့ မျှော်လင့်ချက်ရှိသလော။ (ရှိပါသည်။) ၎င်းတို့တွင် အမှန်တကယ်ကို မျှော်လင့်ချက်ရှိသဖြင့် ထိုသို့သော လူများကို သေခြင်းတရားသို့ လွှဲအပ်၍မရနိုင်ပေ။ ဆန့်ကျင်ဘက်အနေဖြင့် သမ္မာတရားကို နားလည်နိုင်ပြီး မိမိတို့ကိုယ်ကို သမ္မာတရားဖြင့် နှိုင်းယှဉ်ချိန်ဆ ကြည့်နိုင်သော်လည်း မည်သည့်အခါမျှ သမ္မာတရားထံသို့ မဝင်ရောက်သည့်လူစားမျိုးအတွက်မူ အဆုံးသတ်က မည်သည့်အရာဖြစ်မည်ကို ပြောရန် ခက်သည်။ ဤပြဿနာ၏ အရင်းအမြစ်မှာ အဘယ်နည်း။ (သမ္မာတရားအပေါ် ၎င်းတို့၏ သဘောထားဖြစ်သည်။) ယင်းသည် သမ္မာတရားအပေါ် ၎င်းတို့၏ သဘောထားဖြစ်သည်။ ယင်းမှာ မကြည်ညိုခြင်းနှင့် မထီမဲ့မြင်ပြုခြင်း ဖြစ်သည်။ “မထီမဲ့မြင်ပြုခြင်း”ဆိုသည်မှာ မည်သည့်အရာကို ဆိုလိုသနည်း။ သမ္မာတရားအား လက်မခံခြင်းကို ဆိုလိုသည်။ သမ္မာတရားအား အထင်သေးခြင်းကို ဆိုလိုသည်။ ဘုရားနှုတ်ကပတ်တော်များအား သမ္မာတရားအဖြစ် အသိအမှတ်မပြုခြင်းနှင့် အလေးအနက်မထားခြင်းကို ဆိုလိုသည်။ ၎င်းတို့ကြားသည့်အရာ၏ မည်မျှကို ၎င်းတို့နားလည်သည်ဖြစ်စေ သမ္မာတရားကို လက်တွေ့မလုပ်ဆောင်ပေ။ ပြီးလျှင် သမ္မာတရားဖြင့် မိမိတို့ကိုယ်ကို နှိုင်းယှဉ်ချိန်ဆကြည့်သည့် အတိုင်းအတာက မည်သို့ဖြစ်စေ ၎င်းတို့က မည်သည့်လူအမျိုးအစားဖြစ်သည်ကို ၎င်းတို့သိလျှင်ပင် နောင်တမရသေးပေ။ ဘုရားသခင်အား ယုံကြည်ခြင်း၏ အရေးပါဆုံးသော ကဏ္ဍမှာ သမ္မာတရားအား လက်တွေ့လုပ်ဆောင်ခြင်းဖြစ်သည်ကို ၎င်းတို့ သိသော်လည်း “လက်တွေ့လုပ်ဆောင်ခြင်း” ဆိုသည့် စကားသည် ဤသို့သောလူတို့နှင့် မသက်ဆိုင်ပေ။ ဤသို့သောလူတို့သည် အလွယ်တကူ ကယ်တင်ခြင်းမခံရပေ။

ယခုတွင် သမ္မာတရားအား လိုက်စားခြင်းကို ငါတို့ မည်သို့အဓိပ္ပာယ်သတ်မှတ်သင့်သနည်း။ သမ္မာတရားအား လိုက်စားခြင်းဆိုသည်မှာ အတိအကျဆိုရလျှင် မည်သည့်အရာဖြစ်သနည်း။ ငါ့ကို မည်သူပြောနိုင်သနည်း။ (ဘုရားနှုတ်ကပတ်တော်ကို လက်ခံနိုင်ခြင်း၊ မိမိကိုယ်ကို ဆင်ခြင်သုံးသပ်ပြီး မိမိကိုယ်ကိုဖြင့် နှိုင်းယှဉ်ချိန်ဆကြည့်ရန် ဘုရားနှုတ်ကပတ်တော်ကို အသုံးပြုနိုင်ခြင်းနှင့် အသက်ဝင်ရောက်မှုလည်းရှိခြင်း ဖြစ်သည်။ ဤသည်ကသာ သမ္မာတရားအား လိုက်စားခြင်းအဖြစ် အကျုံးဝင်သည်။) မှန်သည်။ သမ္မာတရားအား လက်ခံနိုင်ခြင်းနှင့် သမ္မာတရားအား လက်တွေ့လုပ်ဆောင်နိုင်ခြင်းအားဖြင့်သာ လူတစ်ယောက်သည် သမ္မာတရားကို လိုက်စားသူဖြစ်သည်။ ဘုရားနှုတ်ကပတ်တော်ကို လက်မခံသကဲ့သို့ မိမိကိုယ်ကို မဆင်ခြင်မသုံးသပ်နိုင်လျှင် ထိုသူ၌ အသက်ဝင်ရောက်မှု ရှိမည်မဟုတ်။ ပြီးလျှင် သမ္မာတရားအား လိုက်စားသူ မဟုတ်ပေ။ ထို့ကြောင့် သမ္မာတရားအား လိုက်စားခြင်းနှင့် အသက်ဝင်ရောက်မှုကြား၌ တိုက်ရိုက်ဆက်စပ်မှုရှိသည်။ လူတစ်ဦးသည် စကားများနှင့် အယူဝါဒများစွာကို ပြောဆိုနိုင်သော်လည်း သမ္မာတရားကို မည်သည့်အခါမျှ လက်တွေ့မလုပ်ဆောင်ခဲ့လျှင်၊ ဘုရားသခင်အပေါ် စစ်မှန်သော ယုံကြည်ခြင်းမရှိလျှင်၊ တစ်စုံတစ်ခုက ဘုရားသခင်၏ အချုပ်အခြာအာဏာနှင့် အစီအစဉ်များဖြစ်ပြီး ဘုရားသခင်ထံမှလာသည်ကို ထိုသူက ရှင်းလင်းစွာ သိလျှင်ပင် ကျိုးနွံနာခံခြင်း မရှိလျှင်၊ သူသည် အာခံပြီး၊ ဝေဖန်အပြစ်တင်ကာ ဆက်လက်၍ ပုန်ကန်နေလျှင်၊ စာတန်ဆန်သော အတွေးအခေါ်များအတိုင်း နေထိုင်ဆဲဖြစ်ပြီး မိမိ၏ ကိုယ်ပိုင်နှစ်သက်မှုများအတိုင်း အမှုအရာများကို လုပ်ဆောင်နေဆဲဖြစ်လျှင် ထိုသူသည် သမ္မာတရားကို လိုက်စားသူမဟုတ်။ လူအချို့တွင် ဝိညာဉ်ရေးရာ နားလည်သဘောပေါက်မှု ရှိပြီး ဘုရားနှုတ်ကပတ်တော်ကို နားလည်နိုင်သော်လည်း သမ္မာတရားကို မချစ်သောကြောင့် သမ္မာတရားကို ၎င်းတို့ လက်တွေ့မလုပ်ဆောင်ပေ။ ဤသို့သောလူတို့သည် သမ္မာတရားကို လိုက်စားသူများ မဟုတ်။ လူအချို့သည် သမ္မာတရားကို လိုက်စားလိုစိတ် ရှိသော်လည်း ၎င်းတို့၏ အစွမ်းအစသည် ညံ့ဖျင်းလွန်းကာ သမ္မာတရားဆီသို့ မရောက်ရှိနိုင်ပေ။ ရလဒ်အနေဖြင့် ၎င်းတို့သည် ဘုရားသခင်ကို နှစ်များစွာ ယုံကြည်သော်လည်း သမ္မာတရားကို နားမလည်နိုင်ကြပေ။ ဤသို့သောလူတို့သည် သမ္မာတရားကို လိုက်စားသူများဟုတ်သလော။ မဟုတ်ပေ။ သမ္မာတရားကို မလိုက်စားသူများတွင် မည်သည့်အဓိကကျသော သရုပ်သကန်များရှိသနည်း။ အထင်ရှားဆုံး သရုပ်သကန်များမှာ ဘုရားနှုတ်ကပတ်တော်ကို ၎င်းတို့ မဖတ်ခြင်းဖြစ်ပြီး သမ္မာတရားကို မိတ်သဟာယဖွဲ့ဖို့ မဆိုထားနှင့်၊ ဘုရားသခင်ထံ ဆုတောင်းလိုစိတ်ပင်မရှိခြင်း၊ စုဝေးပွဲများသို့ တက်ရောက်ရန်၊ သို့မဟုတ် တရားဒေသနာများကို နားထောင်ရန်ပင် မလိုလားခြင်း ဖြစ်သည်။ တရားဒေသနာများကို ၎င်းတို့နားထောင်သောအခါ စကားလုံးတိုင်းက ၎င်းတို့ကို ဦးတည်နေပြီး ၎င်းတို့ကို ဖော်ထုတ်နေသည်ဟု ၎င်းတို့က ခံစားရသည်။ ထို့ကြောင့် ၎င်းတို့သည် အရှိုက်ထိသွားပြီး အနေရခက်လေသည်။ ထို့ကြောင့် တရားဒေသနာတစ်ပုဒ်ကို နားထောင်ရမည့်အချိန် ရောက်သည့်အခါတိုင်းတွင် ၎င်းတို့သည် အိပ်ခြင်း၊ သို့မဟုတ် အလဟဿပြောဆိုမှုတွင် ပါဝင်ခြင်းကိုသာ လုပ်ဆောင်လိုသည်။ ဤသို့သောလူများသည် အတော်ပင် များပြားသည်။ ၎င်းတို့သည် ကောင်းချီးခံစားရရန်သာ ဘုရားသခင်ကို ယုံကြည်ပြီး သမ္မာတရားကို လက်ခံရန်၊ သမ္မာတရားကို ရရှိရန်၊ ၎င်းတို့၏ ဖောက်ပြန်ပျက်စီးခြင်းကို ဖယ်ရှားရန်၊ လူသားပုံသဏ္ဌာန်ကို အသက်ရှင်နေထိုင်ရန်၊ သို့မဟုတ် ဘုရားသခင်ထံမှ ကယ်တင်ခြင်းရရှိရန် ဘုရားသခင်ကို ယုံကြည်ခြင်းမဟုတ်။ ပြဿနာ၏ အရင်းအမြစ်မှာ အဓိကအားဖြင့် ၎င်းတို့သည် သမ္မာတရားကို မချစ်သကဲ့သို့ သမ္မာတရား၌ စိတ်မဝင်စားခြင်း ဖြစ်သည်။ ကောင်းချီးများရရန်အတွက်သာ ဘုရားသခင်ကို ၎င်းတို့ ယုံကြည်သည်။ ဤသည်မှာ ၎င်းတို့ပြင်းပြသောစိတ်ဆန္ဒ၏ တစ်ခုတည်းသော ကောက်ရိုးတစ်မျှင်ဖြစ်လေသည်။ ကောင်းချီးများ ရရှိရန်အတွက် ၎င်းတို့သည် အလုပ်လုပ်ပေးနိုင်ပြီး အမှုအရာများကို စွန့်လွှတ်နိုင်သည်။ သို့သော် သမ္မာတရားကို လက်မခံနိုင်သကဲ့သို့ သမ္မာတရားအပေါ် စိတ်မဝင်စားပေ။ ၎င်းတို့က အယူဝါဒများကို နားလည်ခြင်းက လုံလောက်သည်ဟုလည်းကောင်း၊ မကောင်းမှုများကို ပို၍နည်းပါးစွာ လုပ်ဆောင်ခြင်းမှာ ၎င်းတို့သည် ပြောင်းလဲပြီးဖြစ်သည့်သဘော ဖြစ်သည်ဟုလည်းကောင်း၊ အလုပ်လုပ်ပေးခြင်း၊ အမှုအရာများကို စွန့်လွှတ်ခြင်း၊ ဒုက္ခခံခြင်းတို့သည် ၎င်းတို့အား ကောင်းချီးခံစားရစေရန် အရည်အချင်းပြည့်မီစေသည်ဟုလည်းကောင်း ထင်ကြသည်။ ဤသည်မှာ ဘုရားသခင်အပေါ် ၎င်းတို့၏ ယုံကြည်မှုအမြင် ဖြစ်သည်။ ထို့ကြောင့် ၎င်းတို့သည် နှစ်မည်မျှယုံကြည်သည်ဖြစ်စေ၊ အယူဝါဒမည်မျှကို ၎င်းတို့နားလည်ပြီး ဟောပြောနိုင်ပါစေ၊ ၎င်းတို့၏ နှုတ်မှ သမ္မာတရားနှင့်ညီသောစကားမည်မျှ ထွက်ပါစေ သမ္မာတရားကို ၎င်းတို့ မည်သည့်အခါမျှ လက်တွေ့မလုပ်ဆောင်နိုင်ပေ။ ၎င်းတို့ ထုတ်ဖော်သည့် စိတ်သဘောထားများသည် တစ်ဇွတ်ထိုးဆန်လျက်၊ မွေ့လျော်လျက်၊ ထိန်းမနိုင်သိမ်းမရဖြစ်လျက် ရှိနေသည်။ ၎င်းတို့သည် နေရာတိုင်းတွင် ၎င်းတို့၏ ကိုယ်ပိုင်မာနနှင့် အကျိုးစီးပွားများကို ကာကွယ်သည်။ အထူးပင် တစ်ကိုယ်ကောင်းဆန်ပြီး ယုတ်ညံ့သည်။ ပြီးလျှင် ၎င်းတို့သည် အပြစ်ဖော်ဆုံးမခြင်း၊ သို့မဟုတ် ပြုပြင်ခြင်းခံရသောအခါတွင်ပင် လက်မခံနိုင်သကဲ့သို့ ကျိုးနွံနာခံခြင်း အနည်းငယ်မျှပင်မရှိပေ။ ဤသို့သောလူတို့သည် ၎င်းတို့ကျေနပ်သလို လုပ်ဆောင်သည်။ ၎င်းတို့သည် မလုပ်ဆောင်မီတွင် အခြားလူများနှင့် တိုင်ပင်ဆွေးနွေးခြင်းမရှိ။ အခြားလူများနှင့် အမှန်တကယ် တိုင်ပင်ဆွေးနွေးလျှင်ပင် အခြားရွေးချယ်စရာမရှိဘဲ လုပ်ရိုးလုပ်စဉ်ဖြစ်သောအခါ၌သာ ဖြစ်သည်။ ၎င်းတို့သည် ဝေ့ကာဝိုက်ကာဖြင့် သွယ်ဝိုက်၍ ပြောဆိုသည်။ အဆုံးတွင် ၎င်းတို့ပြောသည့်အတိုင်း အခြားလူများလုပ်ဆောင်ရန် ပြုလုပ်ဆဲဖြစ်သည်။ ဤသို့ အမှုအရာများအား လုပ်ဆောင်ပုံ၌ မည်သည့်စိတ်သဘောထားကို ထုတ်ဖော်သနည်း။ (လှည့်ဖြားခြင်း ဖြစ်ပါသည်။) ဤသည်မှာ လှည့်ဖြားခြင်းသက်သက်မဟုတ်။ ပို၍ပင် ဆိုးသောအရာတစ်ခုရှိသည်။ ဤသည်တို့မှာ ဘုရားအိမ်တော်၏ အစီအစဉ်များဖြစ်သည်ဟု ရှင်းပြပြီး အခြားလူများကို ကျိုးနွံနာခံစေလျက် သူတစ်ပါးတို့ကို အကြံပေးသောအခါတွင် ၎င်းတို့၏ စကားများက မည်မျှကျေနပ်ဖွယ် ရှိသည်ဖြစ်စေ ၎င်းတို့ကိုယ်တိုင်နှင့်ပတ်သက်လျှင်မူ ဤသည်မှာ ၎င်းတို့ဆောင်ရွက်သည့် ပုံစံမဟုတ်ပေ။ ဤအစား ၎င်းတို့သည် စိတ်နှလုံးမာကျောပြီး ပုန်ကန်သည်။ ကျိုးနွံနာခံခြင်း မရှိပေ။ ပြီးလျှင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များအပေါ် ကျိုးနွံနာခံနိုင်စွမ်းမရှိ။ ဤအရာအပြင် ၎င်းတို့သည် အခြားလူများနှင့် ဆက်ဆံသောအခါ မိမိတို့ကိုယ်ကို မည်သို့ပြသကြသနည်း။ ၎င်းတို့သည် အခြေအနေတိုင်းတွင် အားသာချက်တစ်ခုကိုရှာပြီး ၎င်းတို့၏ တစ်ကိုယ်ရေဆက်ဆံရေးများကို ကာကွယ်လျက် လောကီဆိုင်ရာ ဆက်ဆံမှုများအတွက် အတွေးအခေါ်များနှင့်အညီ လုပ်ဆောင်ကြသည်။ ဤလူအမျိုးအစားတို့တွင် အထူးပင် စဉ်းလဲသော စိတ်သဘောထားတစ်ခုရှိသည်။ ဤစဉ်းလဲမှု၏ အဓိကအချက်မှာ မည်သည့်အရာဖြစ်သနည်း။ ကောက်ကျစ်ဆိုးယုတ်မှုဖြစ်သည်။ လူတို့အနေဖြင့် ကောက်ကျစ်ဆိုးယုတ်သည့် စိတ်သဘောထားများကို သိမြင်ဖို့ လွယ်ကူလေ့မရှိပေ။ ကောက်ကျစ်ဆိုးယုတ်သော စိတ်သဘောထားများ ရှိသည့်သူများက အခြားလူများနှင့် စကားပြောသောအခါ သတင်းအချက်အလက်ရယူဖို့အတွက် စမ်းသပ်ခြင်း၊ စုံစမ်းစစ်ဆေးခြင်း အရိပ်အယောင်တစ်ခု အမြဲတမ်းရှိသည်။ ၎င်းတို့သည် အမှုအရာများကို တဲ့တိုးမပြောပေ။ ပြီးလျှင် ၎င်းတို့က မိမိတို့ကိုယ်ကို ဖွင့်ပြောလျှင်ပင် ၎င်းတို့၏ ရည်ရွယ်ချက်မှာ သင့်အား စိတ်ထဲရှိသည့်အတိုင်းပြောဆိုရန် လုပ်ဆောင်ဖို့သာဖြစ်သည်။ ၎င်းတို့နှင့်ပတ်သက်၍ အမှန်တကယ် ဖြစ်သောမည်သည့်အရာကိုမျှ လုံးဝ ဖွင့်မပြပေ။ လူအချို့က “သူတို့နှင့်ပတ်သက်ပြီး အမှန်တကယ်ဖြစ်သော မည်သည့်အရာကိုမျှ လုံးဝ ဖွင့်မပြဟု အဘယ်သို့ ကိုယ်တော်ပြောနိုင်သနည်း။ သူတို့သည် သူတို့ ထုတ်ဖော်သော ဖောက်ပြန်ပျက်စီးသည့် စိတ်သဘောထားနှင့်ပတ်သက်၍ လူတို့နှင့် အစဉ်မိတ်သဟာယဖွဲ့နေကြသည်” ဟု ဆိုကြသည်။ ဤမိတ်သဟာယပြုခြင်းအနည်းငယ်က မည်သည့်အရာအတွက် အကျုံးဝင်သနည်း။ ၎င်းတို့စိတ်အတွင်း၌ အမှန်တကယ် ထင်မြင်သည့်အရာကို မည်သူ့ကိုမျှ ပြောမပြပေ။ ပြီးလျှင် ၎င်းတို့သည် ၎င်းတို့မည်သူဖြစ်သည်ဆိုသည်ကို အင်တိုက်အားတိုက် ဖုံးကွယ်ထားပြီး အယောင်ဆောင်ရန်အတွက် မျိုးစုံသော ဗျူဟာများနှင့် နည်းလမ်းများကို အသုံးပြုသည်၊ သို့မဟုတ် စကားလုံးသုံးနှုန်းဖော်ပြချက်မျိုးစုံကို အသုံးပြုကာ လူတို့အား အတုအယောင်ပုံရိပ်ကို တင်ပြသည်။ လူအချို့က ၎င်းတို့သည် အမှန်တကယ်တွင် မည်သို့ဖြစ်သည်ဆိုသည်ကို သိရလျှင်၊ ၎င်းတို့လုပ်ဆောင်ခဲ့သော မကောင်းသောအရာများကို သိလျှင် ၎င်းတို့က ဟန်ဆောင်ပြီး နောင်တရသည့် စကားအနည်းငယ်ကိုပြောကာ ၎င်းတို့သည် နောင်တရပြီး ပြောင်းလဲပြီးဖြစ်သည်ဟု လူတို့ ယုံကြည်စေရန်အတွက် အထင်အမြင်မှားစေသော နည်းလမ်းများကို ကျင့်သုံးကြသည်။ ၎င်းတို့က မကောင်းသောအရာတစ်ခုကို နောက်တစ်ဖန်ပြုလုပ်ပြီး ၎င်းတို့၏ မကောင်းမှုများကို လူသိသွားကာ ၎င်းတို့သည် အမှန်တကယ်ပင် ဆိုးယုတ်သောသူဖြစ်သည်ကို လူတို့အား မြင်စေလျှင် ၎င်းတို့သည် ဤအချက်ကို ဖုံးကွယ်ပြီး လူတို့အား ၎င်းတို့ကို ညီအစ်ကိုမောင်နှမများအဖြစ် ဆက်ဆံနေဆဲဖြစ်ဖို့ လုပ်ဆောင်ရန် ဦးနှောက်ခြောက်ခံစဉ်းစားပြီး တတ်နိုင်သမျှ နည်းလမ်းတိုင်းကို တွေးတောလိမ့်မည်။ ဤသည်မှာ မည်သည့်စိတ်သဘောထားဖြစ်သနည်း။ ကောက်ကျစ်ဆိုးယုတ်သော စိတ်သဘောထားဖြစ်သည်။ ဤသို့သော ကောက်ကျစ်ဆိုးယုတ်သော စိတ်သဘောထားမျိုး ရှိသည့်သူတို့က သမ္မာတရားကို မည်သို့မျှ လက်မခံရုံသာမက ဟန်ဆောင်ရာ၌လည်း ကျွမ်းကျင်ကြသည်။ ပြီးလျှင် မိမိတို့အတွက် ပါးနပ်သော ခုခံမှု၊ သို့မဟုတ် မှန်ကန်ကြောင်းပြဆိုမှုတစ်ခုကို အစဉ် ထုတ်ပြောကြသည်။ ၎င်းတို့သည် ကြောင်သူတော်ဆန်သော ဖာရိရှဲများ ဖြစ်ကြသည်။ ဤသို့သောသူမျိုးက အကြောက်ဆုံးသောအရာမှာ သမ္မာတရားကို မိတ်သဟာယဖွဲ့ခြင်း၊ လူတို့က မိမိတို့ကိုယ်ကို သိမြင်ပြီး စိစစ်ရန် မိမိတို့၏ စိတ်နှလုံးကို ဖွင့်ဟခြင်း၊ သို့မဟုတ် အမှုကိစ္စတစ်ခု၏ မှန်ကန်သော အချက်များကို လူတို့ ဖော်ထုတ်ကာ ဤသို့ဖြင့် ၎င်းတို့ကို ဖော်ထုတ်ခြင်းတို့ ဖြစ်သည်။ တစ်စုံတစ်ယောက်က သမ္မာတရားကို မိတ်သဟာယဖွဲ့သည့်အခါတိုင်းတွင် ၎င်းတို့သည် အထူးပင် စိတ်အနှောင့်အယှက်ဖြစ်ပြီး နားမထောင်လိုပေ။ ၎င်းတို့၏ စိတ်နှလုံးက ယင်းကို ခုခံပြီး နှစ်မြို့ခြင်းမရှိကြချေ။ ဤသည်မှာ သမ္မာတရားကို အလွန်အမင်းမနှစ်မြို့သည့် ၎င်းတို့၏ အကျည်းတန်သောသွင်ပြင်လက္ခဏာကို အပြည့်အဝ ဖော်ထုတ်သည်။ ဤလူစားမျိုး၌ သမ္မာတရားကို နားလည်သော်လည်း လက်တွေ့မလုပ်ဆောင်ခြင်းအပြင် အခြားပြဿနာတစ်ခုရှိသည်။ ယင်းမှာ အပြုသဘောဆောင်သောအရာများနှင့် မှန်ကန်သောအမြင်များအပေါ်၊ အထူးသဖြင့် သမ္မာတရားနှင့်ညီသော စကားများအပေါ် အတိုက်အခံဖြစ်ပြီး မထီမဲ့မြင်ပြုသည့် သဘောထားရှိခြင်းဖြစ်သည်။ အပြုသဘောဆောင်သောအရာ တစ်ခုတလေ၊ သို့မဟုတ် သမ္မာတရားနှင့်ညီသော စကားတစ်ခုတလေနှင့်ပတ်သက်သောအခါတွင် ယင်းသည် ၎င်းတို့က ကောင်းသည်ဟု သတ်မှတ်သောအရာ မဟုတ်သရွေ့၊ သို့မဟုတ် ၎င်းတို့က ပြောခြင်းမဟုတ်ဘဲ အခြားလူတစ်ယောက်ယောက်က ပြောဆိုခြင်းဖြစ်သရွေ့ ၎င်းတို့က လက်ခံမည်မဟုတ်ပေ။ ဤသည်မှာ မည်သည့်စိတ်သဘောထားဖြစ်သနည်း။ မိုက်မဲခြင်း၊ စိတ်နှလုံးမာကျောခြင်းနှင့် နုံအခြင်း ဖြစ်သည်။ လူတစ်ယောက်သည် သမ္မာတရားကို လိုက်စားခြင်းရှိမရှိ သင် မည်သို့ အကဲဖြတ်သင့်သနည်း။ အဓိက ကြည့်ရှုရန်မှာ ၎င်းတို့၏ တာဝန်များကို ပုံမှန်ထမ်းဆောင်မှုနှင့် ၎င်းတို့၏ လုပ်ရပ်များတွင် ၎င်းတို့ ထုတ်ဖော်ပြသသည့်အရာဖြစ်သည်။ ဤအရာမှ လူတစ်ယောက်၏ စိတ်သဘောထားကို သင်မြင်နိုင်သည်။ ၎င်းတို့၏ စိတ်သဘောထားမှ ၎င်းတို့သည် ပြောင်းလဲမှုတစ်ခုတလေ စွမ်းဆောင်ရရှိပြီးခြင်း ရှိမရှိ၊ သို့မဟုတ် အသက်ဝင်ရောက်မှု တစ်ခုတလေရရှိခြင်း ရှိမရှိကို သင် မြင်နိုင်သည်။ လူတစ်ယောက်သည် ဆောင်ရွက်ပြုမူသောအခါ ဖောက်ပြန်ပျက်စီးသော စိတ်သဘောထားများမှလွဲ၍ မည်သည့်အရာမျှ မထုတ်ဖော်ဘဲ မည်သည့်သမ္မာတရားလက်တွေ့ကျမှုမျှ လုံးဝ မရှိလျှင် ၎င်းတို့သည် သမ္မာတရားကို လိုက်စားသူ သေချာပေါက်မဟုတ်ပေ။ သမ္မာတရားကို မလိုက်စားသောသူတို့သည် အသက်ဝင်ရောက်မှုရှိသလော။ သေချာပေါက် မရှိပေ။ ၎င်းတို့ နေ့စဉ်လုပ်သောအရာများ၊ လှည့်လည်သွားလာခြင်း၊ အသုံးခံခြင်း၊ ဒုက္ခခံခြင်း၊ ၎င်းတို့ပေးဆပ်သော အဖိုးအခ၊ ၎င်းတို့လုပ်ဆောင်သည့် မည်သည့်အရာဖြစ်စေ အားလုံးက အလုပ်လုပ်ပေးခြင်းဖြစ်သည်။ ၎င်းတို့သည် အလုပ်လုပ်ပေးသူများဖြစ်သည်။ လူတစ်ယောက်သည် ဘုရားသခင်ကို နှစ်မည်မျှကြာ ယုံကြည်ခဲ့သည်ဖြစ်စေ အရေးကြီးဆုံးက သူသည် သမ္မာတရားကို ချစ်မချစ်ပင်ဖြစ်သည်။ လူတစ်ယောက်သည် မည်သည့်အရာကို ချစ်ပြီး လိုက်စားသည်ကို ၎င်းတို့လုပ်ဆောင်ရန် အနှစ်သက်ဆုံးအရာမှ မြင်နိုင်သည်။ လူတစ်ယောက် လုပ်ဆောင်သောအရာအများစုသည် သမ္မာတရားစည်းမျဉ်းများနှင့် ဘုရားသခင်၏ လိုအပ်ချက်များနှင့် ကိုက်ညီလျှင် သူသည် သမ္မာတရားကိုချစ်ပြီး လိုက်စားသောသူဖြစ်သည်။ ၎င်းတို့သည် သမ္မာတရားကို လက်တွေ့လုပ်ဆောင်နိုင်လျှင်၊ ၎င်းတို့ နေ့စဉ်လုပ်ဆောင်သောအရာများသည် ၎င်းတို့တာဝန်ကို ထမ်းဆောင်ခြင်းဖြစ်လျှင် ၎င်းတို့သည် အသက်ဝင်ရောက်မှုရှိပြီး သမ္မာတရား လက်တွေ့ကျမှုများကို ပိုင်ဆိုင်သည်။ ၎င်းတို့လုပ်ရပ်များသည် အချို့ကိစ္စများတွင် မသင့်လျော်ခြင်းရှိနိုင်သည်၊ သို့မဟုတ် သမ္မာတရား စည်းမျဉ်းများကို တိကျစွာ နားမလည်ခြင်းရှိနိုင်သည်၊ သို့မဟုတ် ဤအပိုင်းတွင် ခေါင်းမာသော တစ်ဖက်သတ်အမြင်များရှိနိုင်သည်၊ သို့မဟုတ် တစ်ခါတစ်ရံတွင် မာနထောင်လွှားပြီး မိမိကိုယ်ကို အမှန်ထင်နိုင်သည်၊ ၎င်းတို့၏ ကိုယ်ပိုင်နည်းလမ်းများကို မရမကလုပ်ဆောင်ပြီး သမ္မာတရားကို လက်ခံရန် ပျက်ကွက်နိုင်သည်။ သို့သော် နောက်ပိုင်းတွင် ၎င်းတို့သည် နောင်တရပြီး သမ္မာတရားကို လက်တွေ့လုပ်ဆောင်နိုင်လျှင် ဤသည်မှာ ၎င်းတို့သည် သေချာပေါက် အသက်ဝင်ရောက်မှုရှိပြီး သမ္မာတရားကို လိုက်စားသည်ကို သက်သေပြလေသည်။ တစ်စုံတစ်ဦးသည် မိမိ၏တာဝန်ထမ်းဆောင်မှု လမ်းကြောင်းတွင် ထုတ်ဖော်သည့်အရာသည် ဖောက်ပြန်ပျက်စီးသော စိတ်သဘောထား၊ မုသားများနှင့် ပြည့်သောနှုတ်၊ မာနကြီးခြင်း၊ အလိုလိုက်ခြင်း၊ အလွန့်အလွန် မာန်တက်ခြင်းတို့သာဖြစ်လျှင်၊ ထင်ရာစိုင်းလျှင်၊ ၎င်းသဘောကျလုပ်ဆောင်လျှင် စသည်တို့ဖြစ်လျှင်၊ ဘုရားသခင်ကို ၎င်းယုံကြည်ခဲ့သည်မှာ နှစ်မည်မျှကြာသည်ဖြစ်စေ၊ သို့မဟုတ် တရားဒေသနာမည်မျှကို ၎င်းကြားနာပြီးဖြစ်စေ၊ အဆုံးတွင် ဤဖောက်ပြန်ပျက်စီးသော စိတ်သဘောထားများ၌ ပြောင်းလဲမှု စိုးစဉ်းမျှပင်မရှိလျှင်၊ ဤသည်မှာ သမ္မာတရားကို လိုက်စားသောသူတစ်ဦး သေချာပေါက် မဟုတ်ပေ။ ဘုရားသခင်ကို နှစ်များစွာ ယုံကြည်ခဲ့သော၊ အပြင်ပန်းတွင် ဆိုးယုတ်သောသူများမဟုတ်သော၊ ကောင်းသောအပြုအမူအချို့ပင် ရှိသောသူများစွာ ရှိကြသည်။ ၎င်းတို့သည် ဘုရားသခင်ကို အတော်အတန် စိတ်ပြင်းပြစွာ ယုံကြည်ကြသည်။ သို့သော် ၎င်းတို့၏ အသက်စိတ်သဘောထားများက လုံးဝ မပြောင်းလဲပေ။ ၎င်းတို့တွင် မျှဝေရန်အတွက် အတွေ့အကြုံဆိုင်ရာ သက်သေခံချက် အနည်းငယ်မျှပင် မရှိကြပေ။ ဤသို့သောသူများမှာ သနားစရာမကောင်းသလော။ ဘုရားသခင်ကို နှစ်များစွာ ယုံကြည်ပြီးနောက်တွင် ၎င်းတို့သည် အတွေ့အကြုံဆိုင်ရာ သက်သေခံချက်ကို စိုးစဉ်းမျှပင် မပြောနိုင်ပေ။ ဤသည်မှာ အလုပ်လုပ်ပေးသူသက်သက်သာဖြစ်သည်။ ၎င်းတို့သည် အမှန်တကယ်ပင် သနားဖွယ်ဖြစ်သည်။ အတိုချုပ်အားဖြင့် လူတစ်ဦးသည် သမ္မာတရားကို လိုက်စားပြီး အသက်ဝင်ရောက်မှုရှိမရှိကို အကဲဖြတ်ရန်အတွက် ထိုသူက ထုတ်ဖော်ပြီး ဖော်ပြသောအခါတွင် သူ၏ စိတ်သဘောထားနှင့် အနှစ်သာရကို ကြည့်ရမည်။ ပြီးလျှင် သူ၏ စိတ်သဘောထား၌ ပြောင်းလဲမှုတစ်ခုခုရှိမရှိကို ကြည့်ရမည်။ စကားလုံးများနှင့် အယူဝါဒများကို အစဉ်ပြောဆိုခြင်း၊ အယောင်ဆောင်မှုနှင့် လှည့်ဖြားမှုကို ပါဝင်လုပ်ဆောင်ခြင်းတို့သည် ကြာရှည် မတည်တံ့နိုင်ပေ။ သူသည် အခြားလူများကို လှည့်ဖြားခြင်းမရှိဘဲ မိမိကိုယ်ကိုသာ ထိခိုက်စေသည်။ သမ္မာတရားကို လက်မခံသကဲ့သို့ သမ္မာတရားကို မလိုက်စားသောသူတို့သည် အနှေးနှင့်အမြန်ဆိုသလို ထုတ်ဖော်ခံရပြီး ဖယ်ရှားရှင်းလင်းခံရမည်။ သမ္မာတရားကို လက်ခံပြီး လက်တွေ့လုပ်ဆောင်သောသူတို့သည်သာ အသက်ဝင်ရောက်မှုရနိုင်ပြီး စိတ်သဘောထား၌ ပြောင်းလဲမှုရှိနိုင်သည်။

အသက်ဝင်ရောက်မှုဆိုသည်မှာ မည်သည့်အရာဖြစ်သည်၊ သမ္မာတရားအား လိုက်စားခြင်းဆိုသည်မှာ မည်သည့်အရာဖြစ်သည်ဆိုသည်နှင့် သမ္မာတရားအား လိုက်စားသူတို့၏ မတူညီသော သရုပ်သကန်အားလုံးတို့ကို ငါ မိတ်သဟာယဖွဲ့၍ ပြီးဆုံးပြီ ဖြစ်သည်။ လူတို့သည် ဤအရာများနှင့် မိမိတို့ကိုယ်ကို နှိုင်းယှဉ်ချိန်ဆကြည့်သင့်သည်။ ပြီးလျှင် သမ္မာတရားကို ၎င်းတို့ နားလည်သောအခါ လက်တွေ့လုပ်ဆောင်ဖို့လိုသည်။ ဘုရားသခင်ကို ယုံကြည်သောသူအများစုအတွက် အကြီးမားဆုံးအခက်အခဲမှာ အဘယ်နည်း။ ယင်းမှာ သမ္မာတရားကို ၎င်းတို့ နားလည်သော်လည်း လက်တွေ့မလုပ်ဆောင်ခြင်းဖြစ်သည်။ ၎င်းတို့သည် ဘုရားနှုတ်ကပတ်တော်များကို ဖတ်ပြီးနောက်တွင် ဘုရားနှုတ်ကပတ်တော်များဖြင့် မိမိတို့ကိုယ်ကို နှိုင်းယှဉ်ချိန်ဆကြည့်နိုင်ပြီး မိမိတို့ကိုယ်ကိုနှင့်ပတ်သက်၍ သိမြင်မှုအချို့ရရှိနိုင်သော်လည်း အဘယ်ကြောင့် သမ္မာတရားကို လက်တွေ့မလုပ်ဆောင်နိုင်သနည်း။ လူအများစုက အကြောင်းရင်းကို ရှာမတွေ့နိုင်ပေ။ ဥပမာအနေဖြင့် လူအားလုံး၌ မာနထောင်လွှားသော စိတ်သဘောထားများရှိသည်။ ၎င်းတို့အားလုံးသည် အထူးပင် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကြသည်။ လူအများစုက ဤအရာကို သိမြင်နိုင်စွမ်းရှိသော်လည်း ၎င်းတို့၏ မာနထောင်လွှားခြင်းအား ထုတ်ဖော်ခြင်းကို ရှောင်ကြဉ်နိုင်သလော။ ဤသည်မှာ ဖြစ်မြောက်ရန် မလွယ်ကူပေ။ ၎င်းတို့သည် ဘုရားနှုတ်ကပတ်တော်များကို နားထောင်သောအခါ ဘုရားနှုတ်ကပတ်တော်များနှင့် မိမိကိုယ်ကို နှိုင်းယှဉ်ချိန်ဆကြည့်နိုင်သော်လည်း၊ ၎င်းတို့တွင် မာနထောင်လွှားသောစိတ်သဘောထားရှိသည်ကို အသိအမှတ်ပြုပြီး လက်တွေ့လုပ်ဆောင်ရန် လမ်းကြောင်းတစ်ခုရှိသော်လည်း ခက်ခဲသောအရာမှာ တစ်စုံတစ်ခုကို ၎င်းတို့လုပ်ဆောင်သည့်အချိန်တိုင်းတွင် ၎င်းတို့၌ ကိုယ်ပိုင်နှစ်သက်ချက်များ၊ ရည်ရွယ်ချက်များ၊ ပန်းတိုင်များ မကြာခဏထားရှိပြီး ဤအရာအားလုံးတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားနှင့် ချိတ်ဆက်နေသည်ကို ၎င်းတို့ မမြင်နိုင်ပေ။ ၎င်းတို့သည် ဤအရာများကို ပိုင်းခြားသိမြင်ရန် သင်ယူဖို့လိုပြီး သမ္မာတရားကို နားလည်ရမည်။ ပြုပြင်သင့်သည့်အရာကို ပြုပြင်ရမည်။ လက်လွှတ်သင့်သည့်အရာကို လက်လွှတ်သင့်သည်။ ဆိုလိုသည်မှာ ၎င်းတို့သည် အမှုအရာများကို ၎င်းတို့၏ ရည်ရွယ်ချက်များ၊ လိုအင်ဆန္ဒများ၊ မာန၊ အဆင့်အတန်းနှင့် အကျိုးစီးပွားများအတွက် မလုပ်ဆောင်သင့်တော့ပေ။ ၎င်းတို့၏ မကောင်းမှု လုပ်ဆောင်သည့် လမ်းကြောင်းကို ရပ်နားသင့်သည်။ မိမိတို့၏ ကိုယ်ပိုင်အကျိုးစီးပွားများအတွက် နောက်ထပ်စကားတစ်ခွန်းပြောဆိုခြင်း၊ သို့မဟုတ် နောက်ထပ်အမှုတစ်ခုကို လုပ်ဆောင်ခြင်းအား ရှောင်ကြဉ်သင့်သည်။ ဤသို့လုပ်ဆောင်လျှင် သင်သည် နောင်တစိတ်နှလုံးကို ရရှိနှင့်ပြီး ဖြစ်သည်။ သင်၏အပျက်သဘောဆောင်သည့်အခြမ်း၌ စတင်ပြောင်းလဲပြီး ဖြစ်လိမ့်မည်။ သင်သည် ပို၍ပင် စတင်လုပ်ဆောင်ခြင်းပြုလျှင်၊ သင်၏ကိုယ်ကျိုးအတွက် စကားမပြောခြင်းအပြင် သင့်ကိုယ်သင်လည်း စိစစ်နိုင်လျှင်၊ သင်၏ မာနထောင်လွှားသောစိတ်သဘောထား၏ သရုပ်သကန်အား ညီအစ်ကိုမောင်နှမတို့ကို မြင်ခွင့်ပေးပြီး ဤသို့ဖြင့် ဤအရာထံမှ ၎င်းတို့သင်ယူနိုင်လျှင်၊ ဤအရာထံမှ သင်ခန်းစာအချို့ရကာ အကျိုးအမြတ်ဖြစ်ပြီး လက်တွေ့လုပ်ဆောင်ရန် လမ်းကြောင်းတစ်ခု ရှာတွေ့နိုင်လျှင် ယင်းသည် ပို၍ပင်ကောင်းလိမ့်မည်။ ခက်ခဲသောအရာမှာ အဘယ်နည်း။ ခက်ခဲသောအရာမှာ သင်၏ ရည်ရွယ်ချက်များ၊ ဦးတည်ချက်များ၊ ရည်မှန်းချက်များ၊ လိုအင်ဆန္ဒများနှင့် အကျိုးစီးပွားများအားလုံးကို လက်လွှတ်ခြင်း၊ အမှုအရာများကို သင်၏ကိုယ်ကျိုးအတွက် မလုပ်ဆောင်ခြင်း၊ သင်၏ကိုယ်ကျိုးအတွက် အလုပ်ရှုပ်မနေခြင်း၊ သို့မဟုတ် အပြေးအလွှားသွားလာမှုမရှိခြင်းတို့ ဖြစ်သည်။ ပေါလုက သူ၏လမ်းကြောင်းပြီးဆုံးခဲ့ပြီဟု ဆိုသည်။ မည်သူ့အတွက် ဤလမ်းကြောင်းကို သူပြေးနေခဲ့သနည်း။ (သူသည် ကောင်းချီးခံစားရပြီး သရဖူရရှိနိုင်ရန်အတွက် ပြေးခြင်းဖြစ်သည်။) သို့သော် ပေါလုတွင် ဤနားလည်မှုကင်းမဲ့သည်။ သူသည် ဘုရားသခင်အတွက် လမ်းကြောင်းကို ပြေးနေသည်၊ ဘုရားသခင်၏ တာဝန်ပေးစေခိုင်းချက်ကို ပြီးမြောက်ရန်ဖြစ်ပြီး အသေအချာပင် သူ၏ကိုယ်ကျိုးအတွက်မဟုတ်ဟု သူ ထင်ဆဲဖြစ်ဖို့များသည်။ ဤအတွက်ကြောင့် သူသည် အလွန်ကြွားလုံးထုတ်ပြီး မရှက်မကြောက်ပုံစံဖြင့် ကြွားဝါကာ မိမိကိုယ်ကို သက်သေခံရဲခြင်းဖြစ်သည်။ သူသည် သိသာစွာပင် သူ့ကိုယ်သူခုခံကာ ရှင်းပြနေခြင်း ဖြစ်သည်။ တစ်ချိန်တည်းတွင် ဤသည်မှာ သူ့အတွက် အသက်ရှင်သည့်အရာမှာ ခရစ်တော်ဖြစ်သည်ဟု သူသက်သေခံနေသည်ဆိုသည့် အကောင်းဆုံးသက်သေလည်း ဖြစ်သည်။ သူသည် ပြောင်ပြောင်တင်းတင်းပင် သူ့ကိုယ်သူသက်သေခံကာ သမ္မာတရားကို အာခံနေခြင်းဖြစ်သည်။ သမ္မာတရားကို ပြစ်မှားစော်ကားနေခြင်းဖြစ်သည်။ ယခုတွင် ပေါလုကို ကြည်ညိုသော၊ မိမိစိတ်နှလုံး၌ ရည်မှန်းချက်များနှင့် လိုအင်ဆန္ဒများဖြင့် ပြည့်နေသော၊ မိမိကိုယ်ကိုအတွက်သာ သက်သေခံလိုသောသူများစွာရှိသည်။ “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈) ဟူ၍ ဖြစ်သည်။ ဤသို့လုပ်ဆောင်ခြင်းအားဖြင့် ၎င်းတို့သည် ၎င်းတို့၏ လိုအင်ဆန္ဒများနှင့် ရည်မှန်းချက်များကို အထိန်းအကွပ်မဲ့လွှတ်ပေးထားခြင်း၊ ယင်းတို့ကို အဆက်မပြတ် တိုးပွားစေခြင်း၊ ယင်းတို့ကို အကောင်အထည်ဖော်ရန်အတွက် အခြေအနေတိုင်းတွင် ထုတ်ဖော်ခြင်း မဟုတ်လော။ သင်၏ လိုအင်ဆန္ဒများကို မကျော်လွှားနိုင်လျှင် သင့်အတွက် လုံးဝ ဇာတ်သိမ်းသွားပြီဖြစ်သည်။ သမ္မာတရားစစ်မှန်မှုများထဲသို့ ဝင်ရောက်နိုင်မည်မဟုတ်။ ဤပြဿနာ၏ အခရာမှာ အဘယ်နည်း။ (ကျွန်ုပ်တို့၏ ရည်ရွယ်ချက်များကို ပုန်ကန်ရမည်။) သင့်ရည်ရွယ်ချက်များကို ပုန်ကန်ခြင်းသည် အပျက်သဘောဆောင်သော လက်တွေ့လုပ်ဆောင်ပုံ ဖြစ်သည်။ သင်သည် အခြားလူများကို ဖော်ထုတ်သကဲ့သို့ပင် ယင်းတို့ကိုလည်း တက်ကြွစွာ ဖော်ထုတ်နိုင်ရမည်။ သင်က “ကျွန်ုပ်အကြောင်းကို သင်တို့အား အမှန်အတိုင်းပြောမည်။ ကျွန်ုပ်တွင် အလွန်ပင် လွန်ကဲသော ရည်မှန်းချက်များရှိသည်။ ပြီးလျှင် သင်တို့အား စည်းရုံးလိုသည်။ ယခုအချိန်တွင် ကျွန်ုပ်သည် သင်တို့အားလုံးထံ ကိုယ့်ကိုယ်ကိုယ် ဖွင့်ပြနေခြင်းဖြစ်သည်။ ကျွန်ုပ်သည် ဇာတိပကတိကို ပုန်ကန်လိုစိတ်ရှိသည်။ စာတန်၏ ကြံရာပါဖြစ်မည်မဟုတ်။ ဤသို့ ကိုယ့်ကိုယ်ကိုယ်ဖော်ထုတ်ခြင်းတွင် ကျွန်ုပ်၏ ရည်ရွယ်ချက်မှာ ကျွန်ုပ်၏ သရုပ်မှန်ကို သင်တို့ ရှင်းလင်းစွာ မြင်စေရန်ဖြစ်သည်။ ဤသို့ဖြင့် သင်တို့သည် ကျွန်ုပ်ကို လေးစားကြည်ညိုမည်မဟုတ်” ဟူသကဲ့သို့သောအရာတစ်ခုကို ဆိုလျှင် ဤသို့ လက်တွေ့လုပ်ဆောင်ခြင်းသည် မည်သည့်သက်ရောက်မှုရှိမည်နည်း။ လူတိုင်းက အသေအချာပင် သင့်ကို လေးစားမည်။ ဤသည်မှာ ယုတ်ညံ့သောနည်းဗျူဟာမျိုးစုံကို အသုံးပြုခြင်းအတွက် အလဲအလှယ်အနေဖြင့် သင်ရရှိမည့် လေးစားကြည်ညိုမှုနှင့် အထင်ကြီးမှုထက် အလွန်ပို၍ ကောင်းလိမ့်မည်မဟုတ်လော။ (ဟုတ်ပါသည်။) အနည်းဆုံးအနေဖြင့် ဤသည်မှာ အပြုသဘောဆောင်သည်။ လူတိုင်းက သင့်အပေါ် လေးစားမှုအချို့ ရှိမည်ဖြစ်သော်လည်း သင့်အား အထင်ကြီးမည်လော။ အချို့က အထင်ကြီးကောင်း ကြီးနိုင်သည်။ သို့သော် ၎င်းတို့အား ဤအပြုအမူကို စွန့်လွှတ်စေရန်အတွက် နည်းလမ်းများကို သင်ရှာရမည်။ အစဉ်သဖြင့် သင့်ကိုယ်သင် ဖော်ထုတ်ကာ “ကျွန်ုပ်သည်လည်း ပုန်ကန်သည်။ ကျွန်ုပ်၏ ပုန်ကန်မှုသည် သင်တို့ထက်ပင် ဆိုးရွားသည်။ ကျွန်ုပ်သည်လည်း လှည့်ဖြားတတ်ပြီး ကောက်ကျစ်ဆိုးယုတ်သည်။ ထိုအချိန်က ကျွန်ုပ် စကားပြောသောအခါ ကျွန်ုပ်၏ စိတ်တွင် ရည်ရွယ်ချက်တစ်ခုရှိသည်။ သင်တို့အား ကျွန်ုပ်ကို အထင်ကြီးလေးစားကာ အထင်မသေးစေရန် လုပ်ဆောင်ဖို့ ဖြစ်သည်” ဟု ပြောလော့။ လူတိုင်းက ဤအရာကို ကြားပြီးနောက်တွင် ၎င်းတို့၏ စိတ်နှလုံး၌ သင့်အား အထင်မသေးမည်သာမကဘဲ ပို၍ပင် လေးစားလိမ့်မည်။ ဤသည်မှာ ရိုးသားသော လက်တွေ့လုပ်ဆောင်နည်းဖြစ်သည်။ သမ္မာတရားကိုချစ်သူတို့သာ ဤသို့လုပ်ဆောင်မည်ဖြစ်သည်။ သမ္မာတရားကို မချစ်သူတို့သည် မည်သို့ပင်ဖြစ်စေ ဤအရာကို လုပ်ဆောင်နိုင်စွမ်းရှိမည်မဟုတ်။ သင့်စိတ်နှလုံး၌ ဤအရာအားလုပ်ဆောင်ခြင်းသည် အလွန်ကောင်းပြီး ကြီးမားသော အထူးအခွင့်အရေး ဖြစ်သည်ဟုလည်းကောင်း၊ ဘုရားသခင်အား ကျေနပ်စေသည်ဟုလည်းကောင်း၊ သင်က ဤသို့လုပ်ဆောင်ရန် ဆန္ဒပြင်းပြလျှင်လည်းကောင်း၊ သင်က ဤသို့လုပ်ဆောင်သင့်ပြီး ဤသည်မှာ သင်ဖြစ်သင့်သည့်လူစားမျိုးဖြစ်သည်၊ စစ်မှန်၊ ရိုးသားပြီး မိမိပြောသည့်အရာတွင် မည်သည့်မုသားကိုမျှ မတွေ့နိုင်သောလူစားမျိုး၊ မိမိ၏ ဖောက်ပြန်ပျက်စီးသော စိတ်သဘောထားနှင့် စာတန်ကို လုံးလုံးလျားလျားပုန်ကန်သောလူစားမျိုး ဖြစ်သည်ဟုလည်းကောင်း ယုံကြည်လျက် သင့်စိတ်နှလုံး၌ ပြင်းပြသောလိုအင်ဆန္ဒရှိလျှင် ထိုအခါမှသာ သင်သည် အလင်းတွင် အမှန်တကယ်နေထိုင်သောသူမျိုး ဖြစ်လိမ့်မည်။ သင်သည် ဤလူစားမျိုးဖြစ်ခြင်းကို စိတ်ပါကာ နှစ်သက်လျှင် သမ္မာတရားကို ချစ်နိုင်ပြီး သမ္မာတရားသို့ ဝင်ရောက်နိုင်မည်။ စာတန်နှင့်သက်ဆိုင်သောထိုအရာများကို လက်လွှတ်နိုင်မည်။ သို့သော် သင်က သင်၏ ရည်ရွယ်ချက်များ၊ ဦးတည်ချက်များ၊ ရည်မှန်းချက်များ၊ လိုအင်ဆန္ဒများနှင့် အကျိုးစီးပွားများကို စိတ်ဝင်စားဆဲဖြစ်ပြီး အသိပညာ၊ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းအပေါ် တာရှည်နှစ်သက်မှုရှိဆဲဖြစ်လျှင် ဤအရာများသည် သင့်စိတ်နှလုံး၌ နေရာတစ်ခုရှိနေဆဲ ဖြစ်သည်။ သင်က “ကျွန်ုပ်၌ သင့်တင့်လျောက်ပတ်သော ဝိညာဉ်ရင့်ကျက်မှုရှိသည်အထိ ဖြည်းဖြည်းသာလုပ်ဆောင်လိုသည်။ ပြီးလျှင် အခြေအနေကို ကြည့်မည်” ဟု ဆိုသည်။ ဤသည်မှာ သင့်ကိုယ်သင် အလိုလိုက်ခြင်း၊ သင့်ကိုယ်သင် အပြည့်အဝ မပုန်ကန်နိုင်ခြင်းဟု ခေါ်သည်။ ဤကဲ့သို့ သင့်ကိုယ်သင် အလိုလိုက်ခြင်းအားဖြင့် သင်၏ အသက်ဝင်ရောက်မှုသည် နှေးကွေးသည်။ ပြီးလျှင် ဇာတိပကတိဆိုင်ရာ သာယာမှုများကို တပ်မက်ခြင်းနှင့် အဆင့်အတန်း၏ အကျိုးအမြတ်များအား တပ်မက်ခြင်းဖြစ်သည့် သင်၏ ပြဿနာများ မပြေလည်ရုံမက ယင်းတို့သည် ပို၍ပင် ခေါင်းမာလာသည်။ ဤသို့ဆိုလျှင် သင့်စိတ်နှလုံး၌ရှိသည့် စာတန်နှင့်သက်ဆိုင်သောအရာများကို လုံးလုံးလျားလျားသန့်စင်နိုင်သလော။ သင်၏ အသက်တာအတွေ့အကြုံသည် နက်နဲနိုင်သလော။ ပြီးလျှင် သင်၏အသက်တာသည် ဆက်လက်ကြီးထွားနိုင်သလော။ ဘုရားသခင်က စုံလင်အောင်ပြုလုပ်ပေးခံရခြင်းကို သင်ရရှိနိုင်သေးသလော။ သင်သည် ဇာတိပကတိသာယာမှုများအတွင်းသို့ ကျရောက်ပြီးဖြစ်သည်။ ပြီးလျှင် အဆင့်အတန်း၏ အကျိုးအမြတ်များသည် သင့်အား တင်းကျပ်စွာ ချည်နှောင်ပြီးဖြစ်သည်။ ယင်းတို့မှ သင် ရုန်းထွက်လွတ်မြောက်နိုင်သေးသလော။ သင် ရုန်းထွက်လွတ်မြောက်လိုခြင်း မရှိပေ။ ဖြည်းညှင်းစွာဖြင့် သင်သည် လူတို့ကို အထင်အမြင်မှားစေသော သူတစ်ဦးဖြစ်လာသည်။ ဤသည်မှာ ဒုက္ခပေးလိမ့်မည်ဖြစ်ပြီး သင်၏အပြစ်က ဆိုးရွားလိမ့်မည်။ အမှုအရာများသည် အဘယ်ကြောင့် ပေါလုအတွက် ထိုကဲ့သို့ အဆုံးသတ်ရသနည်း။ ဤသည်မှာ သမ္မာတရားကို သူလုံးဝ မလိုက်စားခဲ့သောကြောင့် ဖြစ်သည်။ သူသည် သူ၏ စံထားရာများနှင့် တောင့်တသည့်အရာများကို အစဉ် လိုက်စားခဲ့သည်။ ပြီးလျှင် ဘုရားသခင်ရွေးချယ်ထားသောလူတို့အား သူ့နောက်လိုက်စေရန်နှင့် သူလုပ်ဆောင်ခဲ့သည့်အတိုင်း လုပ်ဆောင်စေရန်အတွက် ၎င်းတို့ကို ထိန်းချုပ်လိုခဲ့သည်။ အလုပ်ကြိုးစားမှုနှင့် အဖိုးအခပေးဆပ်မှုတို့ကို ဘုရားသခင်နှင့် အပေးအယူပြုလုပ်ရန်၊ ဆုလာဘ်များနှင့် သရဖူတစ်ခုကို ရယူရန် ခုတုံးတစ်ခုအဖြစ်လည်း သူအသုံးပြုလိုခဲ့သည်။ အဆုံးတွင် သူသည် ဘုရားသခင်က အပြစ်ဒဏ်ပေးခြင်းကို ခံခဲ့ရသည်။ လူတစ်ယောက် လိုက်လျှောက်သောလမ်းကြောင်းသည် ပေါလု၏ လမ်းကြောင်းနှင့် အတိအကျပင် တူညီပါက သူသည် ကူညီပေးဖို့ရန် မဖြစ်နိုင်တော့ဘဲ လုံးဝပင် ဇာတ်သိမ်းသွားပြီ ဖြစ်သည်။ ပေါလုနှင့်တူညီသောလူစားမျိုးဖြစ်သူ မည်သူမဆိုသည် မည်သို့ပင်ဖြစ်စေ နောင်တရမည်မဟုတ်သည့် အန္တိခရစ်တစ်ဦးဖြစ်သည်။ သင့်၌ ပေါလုတွင်ရှိသော အခြေအနေအချို့သာ ရှိသော်လည်း သင်လိုက်စားသောပန်းတိုင်က ပေါလုနှင့် အနည်းငယ်ကွဲပြားလျှင် ချက်ချင်းနောင်တရရမည်။ ဤသို့ဆိုလျှင် သင်သည် အချိန်မီကောင်းမီလိမ့်မည်။ သင်က ပေါလုလုပ်ဆောင်ခဲ့သကဲ့သို့ လုပ်ဆောင်လျှင်၊ ပေါလုကို လေးစားကြည်ညိုလျှင်၊ ပေါလုနှင့် အတိအကျပင်တူညီလျှင် သင်က မယုံကြည်သူဖြစ်ရုံမက ဘုရားလည်းဖြစ်လိုပြီး ခရစ်တော်ဖြစ်လိုသည်။ ဤသည်မှာ ဘုရားသခင်နှင့် တန်းတူဖြစ်လိုခြင်းမဟုတ်လော။ သင့်စိတ်နှလုံး၌ ကောင်းကင်ဘုံရှိ မရေရာသောဘုရားကို သင်ကိုးကွယ်သည်။ သင်သည် ခရစ်တော်နှင့် တန်းတူညီလိုသည်။ သင်၏ ဆုကျေးဇူးများနှင့် အသိပညာကိုပင် အသက်အဖြစ် မှတ်ယူလိုသည်။ ပြီးလျှင် မသင့်လျော်သော လိုက်စားမှုများကို သင့်လျော်သောလိုက်စားမှုများအဖြစ် မှတ်ယူလိုသည်။ သင်လိုက်စားသောပန်းတိုင်များနှင့် သင့်လိုက်စားမှု၏ ပုံစံသည် ပေါလုနှင့် ပိုပို၍နီးစပ်လာပြီး ပေါလု၏ လိုက်စားမှုများနှင့် ပိုပို၍ ပြည့်စုံစွာ ကိုက်ညီလာသည်။ ဤသည်မှာ သင့်အတွက် ဒုက္ခရောက်မည့်သဘောဖြစ်သည်။ သင်သည် လုံးဝပင် မျှော်လင့်ချက်မဲ့ပြီး ကယ်တင်ခြင်းမခံရနိုင်။ သင်သည် ပေတရုကဲ့သို့ လုပ်ဆောင်ပြီး သမ္မာတရားအားလိုက်စားခြင်းလမ်းကြောင်းကို လိုက်လျှောက်ရမည်။ ဇာတိပကတိကို လုံးလုံးလျားလျား ပုန်ကန်ရမည်။ ပြီးလျှင် စာတန်နှင့်သက်ဆိုင်သော ထိုအရာများကို ပုန်ကန်ရမည်။ ထိုအခါမှသာ သင်သည် ကယ်တင်ခြင်းခံရရန် မျှော်လင့်ချက်ရှိမည်။ သင်တို့သည် ယခုတွင် ကယ်တင်ခြင်းကို လက်ခံရရှိရန် လမ်းကြောင်းတစ်ခုရှိကြသလော။ (စဉ်ဆက်မပြတ် မိမိတို့ကိုယ်ကို ဖော်ထုတ်ခြင်းနှင့် မိမိတို့ကိုယ်ကို လက်လွှတ်ခြင်းဖြစ်သည်။) ရှေးဦးစွာ သင်၏ တစ်ကိုယ်ရေ ရည်ရွယ်ချက်များ၊ ဦးတည်ချက်များ၊ ရည်မှန်းချက်များနှင့် လိုအင်ဆန္ဒများကို လက်လွှတ်ရမည်။ သင်က တက်ကြွစွာ လိုက်စားသည်ဖြစ်စေ၊ အပျက်သဘောဆောင်သော၊ မတက်ကြွသောပုံစံဖြင့် လိုက်စားသည်ဖြစ်စေ ဤအရာများကို လက်လွှတ်ပြီး ကျိုးနွံနာခံရန် သင်ယူရမည်။ ဤသည်မှာ အရေးကြီးဆုံးဖြစ်သည်။ တစ်စုံတစ်ခုက သင့်အပေါ် ကျရောက်သည့်အခါ နည်းလမ်းတစ်ခုခုဖြင့် လုပ်ဆောင်ရန် သင်ဆုံးဖြတ်လျှင် ဦးစွာ မည်သည့်အတွက် ဤသို့လုပ်ဆောင်နေသည်ကို အကဲဖြတ်ရမည်။ မာနနှင့် အဆင့်အတန်းအတွက် ဖြစ်လျှင် ထိုနေရာ၌ပင် ရပ်လော့။ ပြီးလျှင် သင်က လုပ်ဆောင်ရန်ပြုလုပ်နေသည့် ခြေလှမ်းများကို နှေးစေလော့။ သင်က “ဘုရားသခင်၊ ကျွန်ုပ်သည် ဤသို့ လုပ်ဆောင်လိုစိတ်မရှိ။ ယင်းကို ပုန်ကန်လိုသော်လည်း ခွန်အားမရှိပါ။ ကျွန်ုပ်အား ခွန်အားပေးတော်မူပါ။ ကွယ်ကာတော်မူပါ။ ကျွန်ုပ်၏ မကောင်းမှုလုပ်ဆောင်နေသည့်လမ်းကြောင်းကို တားဆီးတော်မူပါ” ဟူ၍ ဆုတောင်းရမည်။ ထို့နောက်တွင် သင်ကိုယ်တိုင် သတိမထားမိလိုက်ဘဲ သင့်၌ ခွန်အားရှိလိမ့်မည်။ တစ်ခါတစ်ရံတွင် အပြစ်ကို ကျော်လွှားရန်၊ ဇာတိပကတိကို ပုန်ကန်ရန်၊ မိမိတို့၏ ဖောက်ပြန်ပျက်စီးသော စိတ်သဘောထားကို ပုန်ကန်ရန် လူတို့၏စွမ်းရည်သည် ၎င်းတို့၏ ဆန္ဒနှင့် စိတ်စွမ်းအားမှလည်းကောင်း၊ သမ္မာတရားကို ချစ်ရန် ၎င်းတို့၏ ပြင်းပြသည့်ဆန္ဒမှလည်းကောင်း လာသည်။ တစ်ခါတစ်ရံတွင် ယင်းသည် ဘုရားသခင်၏ လုပ်ဆောင်မှုကိုလိုအပ်သည်။ ဘုရားသခင်အပေါ် အမှီပြုခြင်း လိုအပ်သည်။ လူတို့သည် ဘုရားသခင်ကို စွန့်ခွာ၍မရပေ။ တစ်ခါတစ်ရံတွင် သင်သည် သမ္မာတရားကို နားလည်သည်။ သင့်တွင် လိုက်လျှောက်ရန် လမ်းကြောင်းရှိသည်။ ပြီးလျှင် သင်သည် အမှီအခိုကင်းစွာနေထိုင်နိုင်သည်ဟု ထင်သည်။ သို့သော် အခြေအနေအသစ်များကို သင်ရင်ဆိုင်ရသောအခါ၌ မည်သို့လက်တွေ့လုပ်ဆောင်ရမည်ကို သင်မသိ။ သင်သည် ဘုရားသခင်ထံ ဆုတောင်းပြီး ဘုရားသခင်ကို အမှီပြုရမည်။ လူတို့၏ ဘဝများသည် အနိမ့်အမြင့်၊ အတက်အကျတို့ဖြင့် ပြည့်လျက်ရှိသည်။ လူတို့သည် ဘုရားသခင်မရှိဘဲ မည်သည့်အခါမျှ မဖြစ်နိုင်ဟု ဆိုနိုင်သည်။ သမ္မာတရားမည်မျှကို ၎င်းတို့ နားလည်သည်ဖြစ်စေ ဘုရားသခင်ကို ၎င်းတို့ စွန့်ခွာ၍မရပေ။ ၎င်းတို့တွင် အပျက်သဘောဆောင်သည့် အခိုက်အတန့်မည်မျှရှိပါစေ၊ မလှုပ်မယှက်ဖြစ်သည့် အခိုက်အတန့်မည်မျှရှိပါစေ ၎င်းတို့သည် အဆုံး၌ ဘုရားသခင်၏ ခေါင်းဆောင်မှုနှင့် လမ်းပြမှုမှ မထွက်ခွာနိုင်ပေ။ ဘုရားသခင်ကို သင် ကျိုးနွံနာခံသည့်အကြိမ်များလေလေ၊ သင်၏ သမ္မာတရားစစ်မှန်မှုများက တိုးပွားလေလေဖြစ်သည်။ သင်၏ သမ္မာတရားစစ်မှန်မှုများ တိုးပွားသောအခါတွင် ဤသည်မှာ သင်၏ အသက်ဝင်ရောက်မှုက ပိုပို၍ နက်နဲလာသည်ကို သွယ်ဝိုက်ညွှန်းဆိုသည်။ သင်၏ အသက်ဝင်ရောက်မှုက ပို၍နက်နဲလာသောအခါ ဤသည်မှာ သင်၏ စိတ်သဘောထားက ပိုပို၍ ပြောင်းလဲလာသည်ဟု ဆိုလိုသည်။ သင်၏ စိတ်သဘောထားက များစွာ ပြောင်းလဲပြီးဖြစ်သောအခါ သင့်၌ ဝိညာဉ်ရင့်ကျက်မှုရှိပြီးဖြစ်သည်ဟု ဆိုလိုသည်။ သင်၏ ဝိညာဉ်ရင့်ကျက်မှုသည် သင့်အသက်ဝင်ရောက်မှုကို ထင်ဟပ်သည်။ သင့်၌ ဝိညာဉ်ရင့်ကျက်မှုရှိသောအခါ သင်၏ ဖောက်ပြန်ပျက်စီးသော စိတ်သဘောထားက သင့်အပေါ်တွင်ထားရှိသော ထိန်းချုပ်မှုနှင့် ချည်နှောင်မှုကို ကျော်လွှားနိုင်သည်။ အပြစ်ကို ကျော်လွှားရန် သင်၏ စွမ်းရည်သည် ပို၍သန်မာလာလိမ့်မည်ဖြစ်ပြီး သင့်စိတ်နှလုံးက ခွန်အားရှိလိမ့်မည်။ သင့်တွင် စိတ်ခံစားချက်ဆိုင်ရာ ဆန္ဒ၊ မျှော်လင့်ချက်နှင့် ပြင်းပြသောရည်မှန်းချက်သာ ရှိမည်မဟုတ်။ သင်သည် ဤအဆင့်၌ ရစ်ဝဲနေမည်မဟုတ်။ ထိုထက် သင်သည် မြင့်တက်လိမ့်မည်။ ပြီးလျှင် အရွယ်ရောက်သူအဖြစ် ကြီးထွားရင့်ကျက်ကာ သမ္မာတရားနှင့် လူ့သဘာဝရှိသည့်သူတစ်ယောက် ဖြစ်လာလိမ့်မည်။ ဤသည်မှာ သမ္မာတရားအား လိုက်စားခြင်းလမ်းကြောင်းဖြစ်သည်။ ပြီးလျှင် သမ္မာတရားအားလိုက်စားခြင်း၏ ရလဒ်လည်းဖြစ်သည်။ ဦးတည်ချက်ကို သင်တို့မြင်နိုင်သလော။ မျှော်လင့်ချက်ကို မြင်နိုင်သလော။ (မြင်နိုင်ပါသည်။) ယင်းသည် ကောင်းသောအရာ ဖြစ်သည်။

အသက်ဝင်ရောက်မှုသည် မည်သည့်အခါမျှ မဆုံးသည့် ဖြစ်စဉ်တစ်ခုဖြစ်သည်။ ယင်းထံမှရရှိပြီး ပြောင်းလဲခြင်းကို ကြုံရရန်အတွက် ဘဝသက်တမ်းတစ်ခုကို သင်တွေ့ကြုံရမည်။ သမ္မာတရားအား လိုက်စားခြင်းလမ်းကြောင်းကို သင်လျှောက်လျှင်ပင် သင်က ဇာတိပကတိသာယာမှုများနှင့် အဆင့်အတန်း၏ အကျိုးအမြတ်များကို တပ်မက်ဆဲဖြစ်ပါက သင်သည် လဲကျပြီး ကျရှုံးဦးမည်သာဖြစ်သည်။ ယခုတွင် သင်၏လမ်းကြောင်းသည် မှန်ကန်သည်။ သင်၏ ဦးတည်ချက်ကို တွေ့ရှိပြီး ဖြစ်သည်။ မမှန်ကန်သော၊ မတက်ကြွသော၊ ဆန့်ကျင်သော၊ အပျက်သဘောဆောင်သော ထိုအရာများကို ရှင်းလင်းစွာ ပိုင်းခြားသိမြင်ပြီး ဖြစ်သည်။ သင်နှင့် ဤအရာများကြား၌ စည်းတစ်ခုရှိသည်။ အပြုသဘောဆောင်သောအရာများနှင့်ပတ်သက်လျှင် သင်သည် နားလည်ခြင်းလည်းရှိပြီး ထိုအရာများထံမှ အလွန်များပြားစွာ ရရှိပြီး ဖြစ်သည်။ ပြီးလျှင် ထိုအရာများစွာကို သဘောပေါက်နားလည်နိုင်ပြီးဖြစ်ကာ လက်ခံနိုင်ပြီး ဖြစ်သည်။ ဤမှားယွင်းသော၊ ကောက်ကျစ်ဆိုးယုတ်သော၊ အပျက်သဘောဆောင်သောအရာများနှင့် လုပ်ရပ်များအပေါ် ပိုင်းခြားသိမြင်မှုရရှိပြီးနောက် ကျန်ရှိသည့်အရာမှာ ဤအရာများကို သင်၏ စိတ်နှလုံးမှ လုံးလုံးလျားလျားထုတ်ပယ်ရန်၊ ထိုအရာများကို လုံးလုံးလျားလျားစွန့်ပစ်ပြီး ပုန်ကန်ရန်၊ ထို့နောက်တွင် သမ္မာတရား၏ စည်းမျဉ်းများနှင့်အညီ လက်တွေ့လုပ်ဆောင်ရန် ဖြစ်သည်။ ဤသို့ဖြင့် သင့်တွင် အသက်ဝင်ရောက်မှုရှိလိမ့်မည်။ အသက်ဝင်ရောက်မှုသည် အမှန်တကယ်တွင် မခက်ခဲပေ။ သမ္မာတရားကို သင်အမှန်တကယ်ချစ်ခြင်းရှိမရှိအပေါ်တွင်သာ မူတည်သည်။ သမ္မာတရားကို သင်အမှန်တကယ်ချစ်လျှင် ဤအပျက်သဘောဆောင်သောအရာများသည် သင့်အား အနိုင်ယူနိုင်မည်မဟုတ်။ သင်သည် အချိန်တစ်ခုကြာ မတက်မကြွဖြစ်ပြီး အားနည်းနိုင်သည်။ သို့သော် ဆက်လက်၍ ရှေ့ဆက်နိုင်ဆဲ ဖြစ်လိမ့်မည်။ သမ္မာတရားကို သင်မချစ်လျှင်၊ သို့မဟုတ် သမ္မာတရားကို သိပ်မချစ်ဘဲ အပြင်ပန်း လုပ်ရိုးလုပ်စဉ်များကိုသာ အာရုံစိုက်လျှင်၊ သင့်ကိုယ်သင်အနည်းငယ်အသုံးခံပြီး သင့်ကိုယ်သင် အနည်းငယ်ပေးဆပ်လျှင်၊ သင့်တာဝန်ကို ထမ်းဆောင်ရန် စောစီးစွာထပြီး နောက်ကျ၍ အိပ်နိုင်လျှင်၊ သင်သည် အလုပ်လုပ်ပေးသည့် အဆင့်တွင်သာ ရစ်ဝဲနေပြီး သမ္မာတရားအား နားလည်ခြင်းကို မရယူလိုလျှင်၊ သို့မဟုတ် စစ်မှန်မှုအတွင်းသို့ မဝင်ရောက်လိုလျှင်၊ ဘုရားသခင်အတွက် သင့်ကိုယ်သင် အသုံးခံကာ ကြီးမားသော ပြစ်မှားမှုများအား မကျူးလွန်ခြင်း၌သာ ကျေနပ်ရောင့်ရဲလျှင်၊ သင်သည် ရပ်တန့်နေပြီး ရှေ့သို့မရွေ့လျှင် ဤအရာအားလုံး၏ အကျိုးဆက်များမှာ မည်သည့်အရာ ဖြစ်မည်နည်း။ ဘုရားသခင်၏ အသိအမှတ်ပြုခြင်းကို လုံးဝ လက်ခံရရှိမည်မဟုတ်။ သင်သည် သင်၏ သမ္မာတရားလိုက်စားခြင်းကို အောင်မြင်စေလိုပြီး အသက်ကို အမှန်တကယ်ရလိုလျှင် ယင်းသည် ရိုးရှင်းသောကိစ္စမဟုတ်။ သင်၏ ကိုယ်ပိုင်အကျိုးစီးပွားများကို လက်လွှတ်ပြီး ကျော်ကြားမှု၊ အကျိုးအမြတ်နှင့် အဆင့်အတန်းအား လိုက်စားခြင်း၊ ကောင်းချီးများအား လိုက်စားခြင်း၊ သို့မဟုတ် သရဖူကိုဖြစ်စေ၊ ဆုလာဘ်များကိုဖြစ်စေ လိုက်စားခြင်းတို့ကဲ့သို့သော မသင့်လျော်သည့် လိုက်စားမှုများအားလုံးကို စွန့်ပစ်ရမည်။ ဤအရာများအားလုံးကို လက်လွှတ်ရမည်။ သမ္မာတရားကို သင်အမှန်တကယ်ချစ်ပြီး ဘုရားနှုတ်ကပတ်တော်အား ဆင်ခြင်ခြင်းကို နှစ်သက်လျှင် အသက်ဝင်ရောက်မှုသည် သင့်အတွက် ခက်ခဲသောအမှုကိစ္စဖြစ်မည်မဟုတ်။ သမ္မာတရားကို သင်နားလည်သရွေ့ သင့်တွင် အလိုအလျောက် လမ်းကြောင်းတစ်ခု ရှိမည်ဖြစ်ပြီး အခက်အခဲများစွာရှိမည်မဟုတ်။

၂၀၁၈ ခုနှစ်၊ ဇွန်လ ၂၁ ရက်


မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၁)

သင်တို့သည် ဘုရားသခင်ကို ဤနှစ်များတစ်လျှောက် ယုံကြည်ခဲ့ကြပြီဖြစ်ပြီး သမ္မာတရားအချို့ကို နားလည်သော်လည်း သင်တို့အ‌ယောက်စီတိုင်း၏ စိတ်နှလုံးထဲတွင် မိမိတို့၏ကိုယ်ပိုင် အဓိပ္ပာယ်ကောက်ယူချက်များ၊ ယုံကြည်ချက်များနှင့် စိတ်ကူးများ ရှိသည်။ ထို့ပြင် ယင်းတို့အားလုံးသည် သမ္မာတရားနှင့်လည်းကောင်း၊ ဘုရားသခင်၏ ရည်ရွယ်ချက်များနှင့်လည်းကောင်း လုံးလုံးလျားလျား ဆန့်ကျင်ကွဲလွဲနေသည်။ ဤအရာများမှာ အဘယ်နည်း။ ဤအရာများမှာ လူတို့၏ အယူအဆများပင် ဖြစ်၏။ လူ၌ သမ္မာတရား လုံးဝမရှိသော်လည်း သူ၏ စိတ်သည် အယူအဆများနှင့် စိတ်ကူးများစွာကို ထုတ်လုပ်နိုင်စွမ်း ရှိကာ ယင်းတို့အားလုံးက သမ္မာတရားနှင့် လိုက်လျောညီထွေ မရှိပေ။ သမ္မာတရားနှင့် သဘောကွဲလွဲသည့် အရာတိုင်းက လူ၏ အယူအဆများ၊ စိတ်ကူးများနှင့် သက်ဆိုင်သည်။ သို့ဆိုလျှင် လူ၏ အယူအဆများက မည်ကဲ့သို့ ဖြစ်ပေါ်လာသနည်း။ မတူညီသော အကြောင်းရင်းများစွာ ရှိလေသည်။ တစ်စိတ်တစ်ဒေသအားဖြင့် ယင်းမှာ ရိုးရာယဉ်ကျေးမှု၏ ပုံစံသွင်းခြင်းအပြင် အသိပညာ ဖြန့်ဖြူးခြင်းနှင့် ရိုက်သွင်းခြင်း၊ လူမှုခေတ်ရေစီးကြောင်း၊ မိသားစုတို့၏ သွန်သင်ခြင်းများ၏ သက်ရောက်မှု အစရှိသည်တို့ပင် ဖြစ်၏။ နှစ်ပေါင်းထောင်ချီ ဘုရားမဲ့ဝါဒ၏ အုပ်စိုးခြင်းခံလာရသော နိုင်ငံတစ်နိုင်ငံဖြစ်သော တရုတ်ပြည်တွင် လူတို့သည် ဘုရားနှင့် ပတ်သက်သော မည်သည့် နားလည်မှုနှင့် အနက်ဖွင့်ဆိုမှုတို့ ရှိကြသနည်း။ ဘုရားသခင်ကို မမြင်နိုင်၊ မထိတွေ့နိုင်သော်လည်း သူသည် အမှန်တကယ် တည်ရှိ၏။ သူသည် ခြေရာခံ၍မရအောင် သွားလာရင်း၊ ရုတ်ခြည်း ပေါ်လာလိုက်၊ ပျောက်သွားလိုက် ဖြစ်ရင်း လေထဲတွင် ဟိုဟိုသည်သည် ပျံသန်းနိုင်သည်။ နံရံများကို ထိုးဖောက်ကျော်ဖြတ်သွားနိုင်သည်။ မည်သည့် ရုပ်ဝတ္ထု သို့မဟုတ် နေရာဒေသအားဖြင့် အဆီးအတားမရှိသည့်အပြင် ဧရာမ စွမ်းပကားများရှိကာ အရာခပ်သိမ်းကို အကြွင်းမဲ့ တတ်စွမ်းနိုင်သည်။ ဤသည်တို့မှာ ဘုရားသခင်နှင့်ပတ်သက်၍ လူတို့၌ရှိသော အယူအဆများနှင့် စိတ်ကူးများ ဖြစ်သည်။ သို့ဆိုလျှင် လူတို့၏ စိတ်ကူးများနှင့် အယူအဆများက မည်သို့ ဖြစ်ပေါ်လာသနည်း။ ယင်းတို့သည် ရိုးရာယဉ်ကျေးမှု၏ ပညာပေးမှု၊ ပုံစံသွင်းခြင်းတို့နှင့် အဓိကအားဖြင့် ဆက်စပ်သည်။ တရုတ်ပြည်တွင် ဘုရားမဲ့ဝါဒ၏ သွန်သင်မှုသည် နှစ်ထောင်ချီ၍ ရှိလာပြီး လူတို့၏ အနက်ရှိုင်းဆုံးသော စိတ်နှလုံးများထဲ၌ ယင်း၏ ဘုရားမဲ့မျိုးစေ့ကို ထည့်သွင်းထားခဲ့သည်မှာ ကြာညောင်းပြီဖြစ်သည်။ ဤခေတ်ကာလအတွင်း စာတန်နှင့် ဆိုးညစ်သော ဝိညာဉ်မျိုးစုံသည် လူတို့ကို အထင်အမြင်မှားစေပြီး ထိန်းချုပ်ရန်အတွက် ၎င်းတို့ကြားတွင် များစွာသော နိမိတ်လက္ခဏာများနှင့် အံ့ဖွယ်အမှုများကို လုပ်ဆောင်ကြပြီးဖြစ်သည်။ ဤအရာများသည် လူတို့ကြားတွင် နေရာတိုင်းလိုလို ပျံ့နှံ့နေပြီး ဆိုးဝါးသော သက်ရောက်မှု ဖြစ်ပေါ်စေ၏။ ဤဝိညာဉ်ဆိုးများသည် လူတို့ကို အထင်အမြင်မှားစေရန်၊ လှည့်စားရန်နှင့် ဒုက္ခပေးရန်အတွက် ထင်ရာစိုင်း၍ လုပ်ဆောင်ကြသောကြောင့် လူတို့၌ ဘုရားသခင်နှင့်ပတ်သက်၍ များစွာသော အယူအဆများနှင့် စိတ်ကူးများ ဖြစ်ပေါ်လာပြီးဖြစ်သည်။ ကောက်ချက်ချရလျှင် လူတို့၏ အယူအဆများနှင့် စိတ်ကူးများမှာ ကောက်ကျစ်ဆိုးယုတ်သော လူမှုရေး ပုံစံသွင်းခြင်းနှင့် စာတန်၏ အယူဝါဒသွတ်သွင်းမှုတို့မှ လုံးလုံးလျားလျား လာခြင်းဖြစ်သည်။ ရှေးကာလမှ ယနေ့ထိတိုင် လူတို့၏ မျိုးဆက်တစ်ခုပြီးတစ်ခု စာတန်၏ သွန်သင်မှုကို လက်ခံရရှိခဲ့ကြပြီး ရိုးရာယဉ်ကျေးမှုနှင့် အသိပညာအား ဖြန့်ဖြူးခြင်းနှင့် သွတ်သွင်းခြင်းကို လက်ခံရရှိခဲ့ကြသည့်အတွက်ကြောင့် အမျိုးမျိုးသော အယူအဆများနှင့် စိတ်ကူးများကို ပေါ်ပေါက်ခဲ့ကြခြင်းဖြစ်သည်။ ဤအရာများသည် လူတို့၏ အလုပ်၊ ပညာသင်ကြားရေးနှင့် ပုံမှန်ဘဝများကို တိုက်ရိုက် မထိခိုက်ခဲ့သော်လည်း ဘုရားသခင်၏ အမှုတော်အား လက်ခံခြင်းနှင့် ကျိုးနွံနာခံခြင်း၌ လူတို့အတွက် ကြီးမားသော အဟန့်အတား ဖြစ်လာစေသည်မှာ ဤအယူအဆများနှင့် စိတ်ကူးများပင် ဖြစ်၏။ လူတို့သည် ဘုရားသခင်၏ အမှုတော်ကို လက်ခံထားလျှင်ပင် ဤအရာများသည် ၎င်းတို့၏ ဘုရားသခင်အား သိရှိခြင်းနှင့် ကျိုးနွံနာခံခြင်းအတွက် ကြီးမားသော အတားအဆီးကို ဖြစ်ပေါ်စေပြီး ဘုရားသခင်ကို ယုံကြည်ရင်း နှစ်ပေါင်းများစွာ ကုန်ဆုံးပြီးနောက်တွင်ပင် ၎င်းတို့အား အလွန်သေးငယ်သော ယုံကြည်မှုရှိအောင်၊ မကြာခဏ အပျက်သဘောဆောင်၍ အားနည်းအောင်၊ စမ်းသပ်မှုများထဲတွင် အခိုင်အမာရပ်တည်ဖို့ အလွန်ခက်ခဲသည်ဟု ခံစားရအောင် ပြုလုပ်နေဆဲဖြစ်သည်။ ဤသည်တို့မှာ အယူအဆများနှင့် စိတ်ကူးများ ရှိခြင်း၏ အကျိုးဆက်များပင် ဖြစ်၏။

လူအများစုက ဘုရားသခင်အား ယုံကြည်ခြင်းဟူသည် ကောင်းသော အရာများပြုလုပ်ခြင်းနှင့် လူကောင်းတစ်ဦးဖြစ်ခြင်းကို ဆိုလိုသည်ဟု ထင်မှတ်ကြသည်။ ဥပမာ ၎င်းတို့က လူတစ်ဦးသည် ဆင်းရဲသားများကို ပေးကမ်းစွန့်ကြဲမှသာ ဘုရားသခင်အား ယုံကြည်သူဖြစ်သည်ဟု ထင်မြင်ယူဆကြသည်။ လူတစ်ဦးသည် ကောင်းသောအရာများစွာ ပြုလုပ်ပြီး အခြားလူများ၏ ချီးမွမ်းခြင်းကို ခံရပါက သူ၏စိတ်နှလုံးထဲမှနေ၍ ဘုရားသခင်ကို ကျေးဇူးတင်ပြီး လူတို့အား “ကျွန်ုပ်ကို ကျေးဇူးမတင်ပါနှင့်။ ကောင်းကင်ဘုံ၌ရှိသော ဘုရားသခင်ကို ကျေးဇူးတင်သင့်သည်။ ဤသို့ပြုလုပ်ရန် သွန်သင်ခဲ့သည်မှာ သူပင်ဖြစ်သောကြောင့်ဖြစ်သည်” ဟု ပြောကြသည်။ လူတို့၏ ချီးကျူးခြင်းကို ခံရပြီးနောက် သူသည် အလွန် ကျေနပ်သွားပြီး နှစ်သိမ့်ရာရကာ ဘုရားသခင်ကို ယုံကြည်ခြင်းမှာ ကောင်းမွန်သည်၊ သူသည် အခြားသူများ၏ အသိအမှတ်ပြုခြင်းကို ထိုက်ထိုက်တန်တန် ရရှိပြီးဖြစ်ကာ ဘုရားသခင်ထံမှလည်း သေချာပေါက် ထိုက်ထိုက်တန်တန် ရရှိမည်ဟု ထင်မှတ်လေသည်။ နှစ်သိမ့်ရာရခြင်းဟူသည့် ဤခံစားမှုသည် မည်သည့်နေရာမှ လာသနည်း။ (သူ၏ အယူအဆများနှင့် စိတ်ကူးများမှ လာသည်။) နှစ်သိမ့်ရာရခြင်းဟူသည့် သူ၏ ခံစားမှုသည် အစစ်အမှန်လော၊ သို့မဟုတ် အတုအယောင်လော။ (အတုအယောင် ဖြစ်၏။) သို့သော် သူ့အတွက် ယင်းက အစစ်အမှန်ဖြစ်ပြီး သူသည် စိတ်တည်ငြိမ်သည်၊ လက်တွေ့ကျသည်၊ ထို့ပြင် စစ်မှန်သည်ဟု ခံစားရသည်။ အဘယ့်ကြောင့်ဆိုသော် သူလိုက်စားနေသည့်အရာမှာ နှစ်သိမ့်ရာရခြင်းဟူသည့် ဤခံစားမှုပင်ဖြစ်သည်။ နှစ်သိမ့်ရာရခြင်းဟူသည့် ဤခံစားမှုမှာ မည်ကဲ့သို့ ဖြစ်ပေါ်လာသနည်း။ ယုံမှားစေသော ဤထင်မြင်ချက်သည် သူ၏ အယူအဆများကြောင့် ဖြစ်ပေါ်လာခြင်းဖြစ်ကာ၊ ဤသည်မှာ ဘုရားသခင်၌ ယုံကြည်ခြင်းက ဖြစ်သင့်သည့်ပုံစံဖြစ်သည်၊ သူသည် ဤလူစားမျိုး ဖြစ်သင့်သည်၊ သူသည် ဤပုံစံအတိုင်း ကျင့်ကြံပြုမူသင့်သည်၊ ဤအရာများ ပြုလုပ်ခဲ့ပြီးသည့်အတွက် ဘုရားသခင်သည် သူ့အပေါ် ကျေနပ်မည်မှာ သေချာသည်၊ ထို့ပြင် သူသည် ဧကန်မုချ ကယ်တင်ခြင်းရရှိမည်ဖြစ်ပြီး အဆုံးတွင် ကောင်းကင်နိုင်ငံသို့ ဝင်ရောက်ရလိမ့်မည်ဟု သူ့အား တွေးထင်စေခဲ့သည်မှာ သူ၏ အယူအဆများပင် ဖြစ်သည်။ ဤ “ဧကန်မုချ” ဟူသည်မှာ မည်သည့်နေရာမှ လာသနည်း။ (လူတို့၏ အယူအဆများမှ လာသည်။) ဤသေချာမှုနှင့် ယုံမှားစေသော ဤထင်မြင်ချက်ကို သူ့အား ပေးသည်မှာ သူ၏ အယူအဆများနှင့် စိတ်ကူးစိတ်သန်းများ ဖြစ်ကာ၊ ယင်းက သူ့ကို အလွန် သက်သောင့်သက်သာ ရှိစေသည်။ သို့ဆိုလျှင် ဘုရားသခင်သည် ဤကိစ္စကို အမှန်တကယ် မည်သို့ အကဲဖြတ်ပြီး အဆုံးအဖြတ်ပေးသနည်း။ ယင်းမှာ ကောင်းသော အပြုအမူတစ်မျိုးသာ ဖြစ်ပြီး လူတို့၏ အယူအဆများနှင့် လူတို့၏ လူသားကောင်းမြတ်ခြင်းနှင့်အညီ ဆောင်ရွက်ခြင်း ဖြစ်သည်။ တစ်နေ့တွင် ဤပုဂ္ဂိုလ်သည် စည်းမျဉ်းများကို ဆန့်ကျင်သည့် အရာတစ်ခုကို ပြုလုပ်ကာ သူသည် ပြုပြင်ခြင်းကို ခံရပြီးနောက် လူကောင်းတို့ကို အကဲဖြတ်ရန်အတွက် ဘုရားသခင်၏ စံချိန်စံညွှန်းများမှာ သူထင်ခဲ့သကဲ့သို့ မဟုတ်ကြောင်း၊ ဘုရားသခင်၏ နှုတ်ကပတ်တော်များက ထိုသို့သောအရာ တစ်ခုကိုမျှ မမိန့်ဆိုကြောင်း တွေ့ရှိသောကြောင့် စိတ်ထဲတွင် အတိုက်အခံလုပ်လာပြီး “ငါသည် လူကောင်းတစ်ဦး မဟုတ်လော။ ဤနှစ်ကာလများတစ်လျှောက် ငါ လူကောင်းတစ်ဦး အဖြစ်နေခဲ့ပြီး မည်သူကမျှ ငါ လူကောင်းမဟုတ်ဟု မပြောဖူးပေ။ ဘုရားသခင်ကသာ ငါ့ကို လူကောင်းမဟုတ်ဟု ဆိုသည်” ဟု စဉ်းစားလေသည်။ ဤတွင် ပြဿနာရှိသလော။ ဤပြဿနာမှာ မည်သို့ ဖြစ်ပေါ်လာသနည်း။ ယင်းသည် သူ၏ အယူအဆများကြောင့် ဖြစ်ပေါ်လာသည်။ ဤတွင် အဓိကတရားခံမှာ အဘယ်နည်း။ (အယူအဆများ ဖြစ်သည်။) အဓိကတရားခံမှာ လူတို့၏ အယူအဆများဖြစ်သည်။ လူတို့၏ အယူအဆများသည် ၎င်းတို့အား ဘုရားသခင်ကို မကြာခဏ အထင်လွဲမှားစေကာ ဘုရားသခင်နှင့်ပတ်သက်၍ အမျိုးမျိုးသော တောင်းဆိုမှုများနှင့် ဝေဖန်သုံးသပ်မှုများကို မကြာခဏ ပြုလုပ်တတ်ပြီး ဘုရားသခင်ကို တိုင်းတာရန်အတွက် အမျိုးမျိုးသော စံချိန်စံညွှန်းများ ရှိသည်။ ယင်းတို့သည် လူတို့ကို အမှုအရာများ မှန်သည်၊ မှားသည်၊ လူတစ်ဦး ကောင်းသည်၊ ဆိုးသည်ကို အကဲဖြတ်ရန်နှင့် လူတစ်ဦး ဘုရားသခင်အပေါ် သစ္စာရှိပြီး ဘုရားသခင်၌ ယုံကြည်ခြင်းရှိမရှိကို အကဲဖြတ်ရန် မမှန်ကန်သော အတွေးအချို့နှင့် ရှုထောင့်အမြင်များကို မကြာခဏ အသုံးပြုစေသည်။ ဤအမှားများ၏ အခြေခံအကြောင်းရင်းမှာ အဘယ်နည်း။ ယင်းမှာ လူတို့၏ အယူအဆများ ဖြစ်သည်။ လူတို့၏ အယူအဆများသည် ၎င်းတို့စားသည့်အရာ၊ သို့မဟုတ် ၎င်းတို့အိပ်စက်ပုံတို့အပေါ် မထိခိုက်နိုင်သကဲ့သို့ ၎င်းတို့၏ ပုံမှန်ဘဝများကို သက်ရောက်မှု မရှိနိုင်သော်လည်း ယင်းတို့သည် လူတို့၏စိတ်များနှင့် ၎င်းတို့၏အတွေးများတွင် ဧကန် တည်ရှိကြပေသည်၊ ယင်းတို့သည် တစ်ချိန်လုံး လူတို့နောက်လိုက်ရင်း အရိပ်တစ်ခုကဲ့သို့ လူတို့ထံ တွယ်ကပ်ကြလေသည်။ အကယ်၍ ယင်းတို့ကို သင့်အနေဖြင့် အချိန်မီ မဖယ်ရှားနိုင်ပါက သင်၏တွေးခေါ်ခြင်း၊ သင်၏ ဝေဖန်ပိုင်းခြားနိုင်စွမ်း၊ သင်၏အပြုအမူ၊ ဘုရားသခင်နှင့် ပတ်သက်သည့် သင်၏အသိတို့ကို ထိန်းချုပ်လိမ့်မည်ဖြစ်ကာ ဘုရားသခင်နှင့် သင်၏ဆက်ဆံရေးကို စဉ်ဆက်မပြတ် ထိန်းချုပ်လိမ့်မည်ဖြစ်သည်။ ဤအရာကို သင် ယခု ရှင်းလင်းစွာ မြင်တွေ့သလော။ အယူအဆများသည် အဓိကပြဿနာတစ်ခု ဖြစ်သည်။ လူတို့၌ ဘုရားသခင်နှင့် ပတ်သက်သည့် အယူအဆများ ရှိနေခြင်းသည် ၎င်းတို့နှင့် ဘုရားသခင်ကြားတွင် တံတိုင်းတစ်ခု တည်နေသကဲ့သို့ဖြစ်ပြီး ၎င်းက ဘုရားသခင်၏ စစ်မှန်သော မျက်နှာတော်၊ စစ်မှန်သော စိတ်သဘောထားနှင့် စစ်မှန်သော အနှစ်သာရတို့ကို မမြင်နိုင်အောင် တားဆီးထားသည်။ အဘယ်ကြောင့်နည်း။ ယင်းမှာ လူတို့သည် ၎င်းတို့၏ အယူအဆများအလယ်နှင့် ၎င်းတို့၏ စိတ်ကူးထင်မြင်မှုများ အလယ်တွင် အသက်ရှင်ကြပြီး ဘုရားသခင်က မှန်သလော၊ မှားသလောဆိုသည်ကို ဆုံးဖြတ်ဖို့နှင့် ဘုရားသခင်လုပ်ဆောင်သမျှ အားလုံးကို တိုင်းတာဖို့၊ အကဲဖြတ်ဖို့နှင့် ပြစ်တင်ရှုတ်ချဖို့ ၎င်းတို့၏ အယူအဆများကို အသုံးပြုကြသောကြောင့် ဖြစ်သည်။ ဤအရာကို လုပ်ဆောင်ခြင်းအားဖြင့် လူတို့သည် မည်သည့်အခြေအနေမျိုးထဲသို့ မကြာခဏ ကျဆင်းကြရသနည်း။ လူတို့သည် ၎င်းတို့၏အယူအဆများအလယ်၌ အသက်ရှင်ချိန်တွင် ဘုရားသခင်ကို အမှန်တကယ် ကျိုးနွံနာခံနိုင်ကြသလော။ ၎င်းတို့တွင် ဘုရားသခင်၌ စစ်မှန်သော ယုံကြည်ခြင်း ရှိနိုင်ကြသလော။ (မရှိနိုင်ကြပေ။) လူတို့သည် ဘုရားသခင်ကို အနည်းငယ် အမှန်တကယ် ကျိုးနွံနာခံကြသည့် အချိန်တွင်ပင် ၎င်းတို့သည် မိမိတို့၏ ကိုယ်ပိုင် အယူအဆများနှင့် စိတ်ကူးများအတိုင်း ထိုသို့ပြုလုပ်ခြင်း ဖြစ်သည်။ တစ်စုံတစ်ဦးအနေဖြင့် သူ၏ အယူအဆများနှင့် စိတ်ကူးများကို အားထားသောအခါ ယင်းသည် စာတန်နှင့် ကမ္ဘာလောကတို့နှင့် သက်ဆိုင်သည့် ကိုယ်ရေးကိုယ်တာ အမှုအရာများဖြင့် စွန်းထင်းလာပြီး ယင်းသည် သမ္မာတရားနှင့် ဆန့်ကျင်ကွဲလွဲလေသည်။ ဘုရားသခင်နှင့် ပတ်သက်သည့် လူတို့၏ အယူအဆများနှင့်ဆိုင်သော ပြဿနာမှာ ဆိုးရွားသည့် အရာတစ်ခုဖြစ်သည်။ ယင်းသည် ဖြေရှင်းရန် အရေးတကြီး လိုအပ်သည့် လူသားနှင့် ဘုရားသခင်ကြားက အဓိက ပြဿနာတစ်ခုဖြစ်သည်။ ဘုရားသခင်၏ ရှေ့မှောက်သို့ လာကြသူတိုင်းသည် အယူအဆများ ယူဆောင်လာကြသည်၊ ဘုရားသခင်နှင့်ပတ်သက်သည့် သံသယမျိုးစုံကို ၎င်းတို့ ယူဆောင်လာကြသည်။ သို့တည်းမဟုတ် ၎င်းတို့သည် ဘုရားသခင်က ၎င်းတို့အပေါ် အပ်နှင်းထားသည့် အရာများအားလုံးနှင့် ရင်ဆိုင်ရသည့်အခါ သူ၏ကြိုတင်စီစဉ်မှုများနှင့် စီစဉ်ညွှန်ကြားမှုတို့နှင့် ရင်ဆိုင်ရသည့်အခါ ဘုရားသခင်နှင့် ပတ်သက်သည့် နားလည်မှုလွဲခြင်း အမြောက်အမြားကို ယူဆောင်လာကြသည်ဟုလည်း ဆိုနိုင်ပေသည်။ ထို့နောက်တွင် ဘုရားသခင်နှင့် ၎င်းတို့၏ဆက်ဆံရေးမှာ မည်သည့်အရာ ဖြစ်လာမည်နည်း။ လူတို့သည် ဘုရားသခင်ကို စဉ်ဆက်မပြတ် နားလည်မှုလွဲကြသည်၊ ၎င်းတို့သည် ဘုရားသခင်ကို စဉ်ဆက်မပြတ် သံသယဝင်ကြပြီး၊ ဘုရားသခင် မှားသည်၊ မှန်သည်ကို တိုင်းတာဖို့၊ သူ၏နှုတ်ကပတ်တော်တိုင်းနှင့် အမှုတိုင်းကို အကဲဖြတ်ဖို့ ၎င်းတို့၏ ကိုယ်ပိုင်စံနှုန်းများကို စဉ်ဆက်မပြတ် အသုံးပြုကြလေသည်။ ဤအပြုအမူမျိုးသည် မည်သည့်အရာ ဖြစ်သနည်း။ (ယင်းမှာ ထကြွပုန်ကန်ခြင်းနှင့် အာခံခြင်းဖြစ်သည်။) မှန်ပေ၏။ ယင်းမှာ ဘုရားသခင်အား လူတို့ ထကြွပုန်ကန်ခြင်း၊ အာခံခြင်းနှင့် ပြစ်တင်ရှုတ်ချခြင်း ဖြစ်ကာ ယင်းမှာ လူတို့ ဘုရားသခင်အား ဝေဖန်သုံးသပ်ခြင်း၊ ဘုရားသခင်အား ပြစ်မှားစော်ကားခြင်းနှင့် သူ့ကို ယှဉ်ပြိုင်ခြင်း ဖြစ်သည့်အပြင် ဆိုးရွားသော ကိစ္စများတွင် လူတို့သည် ဘုရားသခင်ကို တရားရုံးသို့ ခေါ်လာပြီး သူ့ကို “နောက်ဆုံးဖြစ်သော ယှဉ်ပြိုင်တိုက်ခိုက်ခြင်း” တစ်ခု၌ တိုက်ခိုက်လိုသည်။ လူတို့၏ အယူအဆများ ရောက်ရှိနိုင်သည့် အပြင်းထန်ဆုံးသော အဆင့်မှာ အဘယ်နည်း။ ယင်းမှာ စစ်မှန်သော ဘုရားကိုယ်တော်တိုင်ကို ငြင်းပယ်ခြင်း၊ သူ၏ နှုတ်ကပတ်တော်များသည် သမ္မာတရား ဖြစ်သည်ကို ငြင်းပယ်ခြင်းနှင့် ဘုရားသခင်၏ အလုပ်ကို ပြစ်တင်ရှုတ်ချခြင်းတို့ ဖြစ်၏။ လူတို့၏ အယူအဆများက ဤအဆင့်သို့ ရောက်သောအခါ ၎င်းတို့သည် ဘုရားသခင်ကို ပင်ကိုအားဖြင့် ငြင်းပယ်သည်၊ ဘုရားသခင်ကို ပြစ်တင်ရှုတ်ချသည်၊ ဘုရားသခင်ကို ပြစ်မှားစော်ကားပြီး သစ္စာဖောက်သည်။ ၎င်းတို့သည် ဘုရားသခင်၏ တည်ရှိမှုကို ငြင်းပယ်ရုံသာမက သမ္မာတရားကို လက်ခံရန်နှင့် ဘုရားသခင် နောက်လိုက်ရန်လည်း ငြင်းဆိုကြသည်။ ဤသည်မှာ ထိတ်လန့်ဖွယ်ရာ မဟုတ်သလော။ (ဟုတ်ပါသည်။) ဤသည်မှာ ထိတ်လန့်ဖွယ် ပြဿနာတစ်ခု ဖြစ်၏။ အယူအဆများကို လူတို့အတွက် အကျိုးကျေးဇူးတစ်ခုမျှ မရှိဘဲ၊ လုံးဝ ထိခိုက်နစ်နာစေသည်ဟု ဆိုနိုင်သည်။ ထို့အတွက်ကြောင့် အယူအဆများမှာ မည်သည့်အရာများဖြစ်ပြီး လူတို့၌ မည်သည့်အယူအဆများ ထားရှိကြောင်း ယနေ့ ငါတို့ မိတ်သဟာယပြုပြီး စိတ်ဖြာလေ့လာကြခြင်း ဖြစ်သည်။ ဤသည်မှာ အလွန်မှပင် လိုအပ်လေ၏။ သင်တို့အထဲ၌ အများအားဖြင့် မည်သည့်အယူအဆများ ပေါ်ထွက်မည်နည်း။ သင်၏ မည်သည့် အတွေးအခေါ်များ၊ နားလည်မှုများ၊ ဝေဖန်သုံးသပ်ချက်များနှင့် အမြင်များသည် သင်၏ အယူအဆများနှင့် ပတ်သက်သနည်း။ ဤသည်ကို ဆင်ခြင်သုံးသပ်ထိုက်သည် မဟုတ်လော။ လူတို့၏ အမူအကျင့်များသည် ၎င်းတို့၏ အယူအဆများနှင့် မသက်ဆိုင်သော်လည်း ထိုအမူအကျင့်၏ နောက်ကွယ်မှ ထင်မြင်ချက်များနှင့် အမြင်များမှာ ၎င်းတို့၏ အယူအဆများနှင့် တိုက်ရိုက် ဆက်စပ်နေသည်။ လူတို့၏ အယူအဆများသည် ဘုရားအမှုတော်၏ နယ်ပယ်ပြင်ပ၌ မကျရောက်ပေ။ ပထမမှာ ဘုရားသခင်အား ယုံကြည်ခြင်းနှင့် ပတ်သက်၍ လူတို့၌ရှိသည့် အမျိုးမျိုးသော အယူအဆများ ဖြစ်သည်။ ဆိုလိုသည်မှာ လူတို့၌ ဘုရားသခင်အား ယုံကြည်ခြင်း၊ ဘုရားသခင်အား ယုံကြည်ခြင်းမှ မည်သည့်အရာကို ၎င်းတို့ရရှိသင့်သည်၊ ထို့ပြင် ဘုရားသခင်အား ယုံကြည်ခြင်း၌ ၎င်းတို့ မည်သည့်လမ်းကြောင်းကို လျှောက်လှမ်းသင့်သည် တို့နှင့်ဆိုင်သည့် မတူညီသော စိတ်ကူးများနှင့် အဓိပ္ပာယ်ဖွင့်ဆိုမှုများ ရှိသောကြောင့် ၎င်းတို့သည် အယူအဆမျိုးစုံ ရှိလာကြသည်။ ဒုတိယမှာ ဘုရားသခင်၏ လူ့ဇာတိခံယူခြင်းနှင့် ပတ်သက်၍ လူတို့၏ အယူအဆများ ဖြစ်သည်။ လူတို့၌ လူ့ဇာတိခံယူခြင်းနှင့်ဆိုင်သော စိတ်ကူးများနှင့် အဓိပ္ပာယ်ဖွင့်ဆိုမှုများ ပို၍ပင် ရှိကြသောကြောင့် ၎င်းတို့သည် ပင်ကိုအားဖြင့် အယူအဆများစွာ ရှိလာကြခြင်း ဖြစ်သည်။ ဤသည်တို့မှာ အပြန်အလှန် ဆက်နွှယ်လေသည်။ တတိယမှာ ဘုရားသခင်၏ အမှုတော်နှင့်ပတ်သက်၍ လူတို့၌ရှိသော အယူအဆများ ဖြစ်သည်။ လူတို့သည် ဘုရားသခင် ဖော်ပြသည့် သမ္မာတရား၊ ဘုရားသခင် ထုတ်ဖော်သည့် စိတ်နေသဘောထား၊ ဘုရားသခင် အမှုပြုသည့်ပုံစံတို့နှင့် ပတ်သက်၍ မတူညီသော စိတ်ကူးနှင့် အဓိပ္ပာယ်ဖွင့်ဆိုမှု အမျိုးမျိုး ရှိသောကြောင့် ၎င်းတို့၌ အယူအဆများစွာ ရှိလာကြသည်။ အခြေခံအားဖြင့် ဤအချက်သုံးချက်က လူတို့၏ အယူအဆများအားလုံးကို ခြုံငုံစေကာမူ ဤအချက်သုံးချက်ကို ပို၍ပင် အသေးစိတ် ငါတို့ပိုင်းခြားနိုင်သည်ဖြစ်၍ ယင်းတို့ကို တစ်ချက်ပြီး တစ်ချက် မိတ်သဟာယပြုကြပါစို့။

ယခု ဘုရားသခင်အား ယုံကြည်ခြင်းနှင့်စပ်လျဉ်း၍ လူတို့၌ရှိသည့် အယူအဆအမျိုးမျိုးဖြစ်သော ပထမအချက်အကြောင်းကို ပြောကြပါစို့။ ဤအယူအဆမျိုးတို့သည် အတိုင်းအတာအားဖြင့် အတော်လေး ကျယ်ပြန့်၏။ လူတို့သည် ဘုရားသခင်အား ယုံကြည်ခြင်းအတွက် အစိမ်းသက်သက် ဖြစ်သည်ဖြစ်စေ၊ ဘုရားသခင်အား ယခင်က ယုံကြည်ခဲ့ဖူးသည် ဖြစ်စေ ၎င်းတို့သည် ဘုရားသခင်အား ကနဦး စတင်ယုံကြည်သောအခါ၌ အယူအဆများနှင့် စိတ်ကူးများစွာ ရှိကြသည်။ လူတို့သည် သမ္မာကျမ်းစာကို အရင်ဆုံး စတင်ဖတ်ရှုသောအခါ ၎င်းတို့၏ စိတ်နှလုံး၌ စိတ်ခံစားချက်များ တစ်ရှိန်ထိုး တက်ကြွလာပြီး “ငါသည် လူကောင်းတစ်ဦးဖြစ်အောင် နေတော့မည်။ ငါသည် ကောင်းကင်နိုင်ငံထဲသို့ ဝင်စားတော့မည်” ဟု စဉ်းစားကြသည်။ ထို့နောက်တွင် ၎င်းတို့သည် ဘုရားသခင်အား ယုံကြည်ခြင်းနှင့်ပတ်သက်၍ စိတ်ကူးနှင့် အဓိပ္ပာယ်ဖွင့်ဆိုမှုမျိုးစုံ သို့မဟုတ် တရားသေ ထင်မြင်ချက်များ ရှိလာပြီးလျှင် မတူညီသော အယူအဆများ ရှိလာမည်မှာ သေချာ၏။ ဥပမာ လူတို့သည် ဘုရားသခင်ကို စတင်ယုံကြည်ပြီးနောက်တွင် ၎င်းတို့ဖြစ်သင့်သည့် လူပုဂ္ဂိုလ်မျိုးနှင့်ပတ်သက်၍ အမှုအရာမျိုးစုံကို စိတ်ကူးကြသည်။ လူတစ်ဦးက “ဘုရားသခင်ကို စတင်၍ ယုံကြည်ပြီးနောက် ကျွန်ုပ်သည် စီးကရက်သောက်တော့မည် မဟုတ်၊ အရက်သောက်တော့မည် မဟုတ်၊ သို့မဟုတ် ‌နောက်ထပ် လောင်းကစားလုပ်မည် မဟုတ်ပေ။ ယုတ်မာသော ထိုနေရာများသို့ သွားမည်မဟုတ်။ လူတို့ကို ယဉ်ကျေးစွာ စကားပြောပြီး ကျွန်ုပ်၏ မျက်နှာပေါ်တွင် အပြုံးပန်းဝေဆာတော့မည်” ဟု ဆိုကြသည်။ ဤသည်မှာ အဘယ်နည်း။ ဤသည်မှာ အယူအဆတစ်ခုလော၊ သို့မဟုတ် ယင်းမှာ လူတို့ပြုမူသင့်သောပုံစံ ဖြစ်သလော။ (ယင်းမှာ လူတို့ ပြုမူသင့်သောပုံစံ ဖြစ်ပါသည်။) ဤသည်မှာ ပုံမှန်လူ့သဘာဝ ဖော်ပြချက်တစ်ခု ဖြစ်ပြီး လူတို့သည် ဤအတိုင်း လုပ်‌ဆောင်သင့်သည်။ ဤသည်မှာ အယူအဆ မဟုတ်သကဲ့သို့ စိတ်ကူးလည်း မဟုတ်ပေ။ ဤတွေးခေါ်သည့်ပုံစံသည် တကယ့်ကို ဆင်ခြင်တုံတရားပြည့်ဝပြီး ယုတ္တိတန်သည်။ အသက်ကြီးပိုင်း ညီအစ်ကိုအချို့က “ကျွန်ုပ်သည် အိုမင်းနေပြီ ဖြစ်ပြီး ဘုရားသခင်ကို ဤနှစ်များတစ်လျှောက် ယုံကြည်လာခဲ့သည်။ ကျွန်ုပ်သည် စကားပြောသည့်ပုံစံနှင့် အမှုအရာများ ပြုလုပ်သည့်ပုံစံ၌ လူငယ်များအတွက် စံနမူနာပြသင့်သည်။ ကျွန်ုပ်၏ အသက်ကိုထောက်၍ တခစ်ခစ်ရယ်မောခြင်း သို့မဟုတ် မတော်တရော် ပြုမူခြင်း မပြုလုပ်သင့်ပေ။ သိက္ခာရှိပြီး ယဉ်ကျေးဖွယ်ပုံပေါက်သင့်ကာ တည်ကြည်ခံ့ညားသော ဂုဏ်သရေရှိ လူကြီးလူကောင်းတစ်ဦး၏ ကိုယ်နှုတ်အမူအရာ ရှိသင့်သည်” ဟု ဆိုကြသည်။ ထို့ကြောင့် လူငယ်များကို စကားပြောသောအခါ သူသည် မျက်နှာထားတည်ပြီး စာပေစကားလုံးများနှင့် စကားရပ်များဖြင့် ပြည့်နှက်နေကာ လူငယ်များက သူ့ကို တွေ့သောအခါ အနေရခက်ကြပြီး သူ့အနားသို့ မကပ်လိုကြပေ။ ညီအစ်ကိုမောင်နှမများသည် တွေ့ဆုံပွဲများ၌ ကခုန်လျက် ဘုရားသခင်ကို ချီးမွမ်းကြကာ ထိုအသက်ကြီးသော ညီအစ်ကိုမှာမူ သူ၏မျက်လုံးထဲရှိ ပြင်းပြသောဆန္ဒကို ထိန်းချုပ်ဖို့ လိုသည်ဟု ယူဆပြီး သင့်တော်သော အရာကိုသာ ကြည့်သည်။ ထိုသို့ဖြင့် မကြည့်မိအောင် မိမိကိုယ်ကို ချုပ်တည်းသော်လည်း သူ၏ စိတ်ထဲတွင်မူ “ဤလူငယ်များသည် အလွန်ပင် လွတ်လပ်ပေါ့ပါးစွာ နေထိုင်ကြသည်။ ကျွန်ုပ်သည် အဘယ့်ကြောင့် အလွန်မွန်းကျပ်ခံပြင်းလျက် နေရသနည်း။ သို့တစေ လူတစ်ဦးသည် ဘုရားသခင်ကို ယုံကြည်သောအခါ အနည်းငယ် မွန်းကျပ်ခံပြင်းမှုက ရှိကိုရှိမည်ဖြစ်၏။ အကြောင်းမှာ ကျွန်ုပ်က အသက်ကြီးလာသူဖြစ်သဖြင့် ကိုယ့်အမှားနှင့်ကိုယ်သာ ဖြစ်ပေတကား” ဟု ရေရွတ်နေသည်။ ကပြသူများကို သူကြည့်မည်မဟုတ်ဟု ဆိုသော်လည်း တိတ်တခိုးကြည့်နေသေးကာ မကြည့်ချင်ယောင်ဆောင်နေသည်မှာ သိသိသာသာပင်။ ဤဟန်ဆောင်မှုမှာ မည်သို့ ဖြစ်ပေါ်သနည်း။ သူသည် ဤအနေရခက်ခြင်း အခြေအနေထဲ၌ မည်သို့ရောက်လာသနည်း။ ယင်းမှာ သူသည် ဘုရားသခင်ကို ယုံကြည်ရာ၌ သူရှိသင့်သည့် အပြုအမူနှင့် ‌ဖော်ပြချက်များနှင့်ပတ်သက်၍ စိတ်ကူး ရှိခြင်းကြောင့်ဖြစ်ပြီး ဤစိတ်ကူး၏ လွှမ်းမိုးခံရသဖြင့် သူ၏ အပြောအဆိုနှင့် လုပ်ဆောင်ချက်များမှာ ခိုးကြောင်ခိုးဝှက်နှင့် ဟန်ဆောင်ပန်ဆောင် ဖြစ်လာသည်။ ဥပမာ တွေ့ဆုံပွဲများ၌ ၎င်းတို့ သီချင်းဆိုသောအခါ လူအချို့က သီချင်းဆိုရင်း လက်ခုပ်တီးလျက် သူတို့ဘာသာ စိတ်လွတ်လက်လွတ် နေကြသော်လည်း ဤအသက်ကြီးသော ညီအစ်ကိုမှာ မည်သည့်တက်ကြွမှုမျှ သို့မဟုတ် မည်သည့်လူသားပုံသဏ္ဌာန်မျှ လုံးဝမရှိဘဲ၊ လူသေကဲ့သို့ပင် ထုံထိုင်းပြီး မထုံတက်သေးဖြစ်နေသည်။ သူသည် အိုမင်းနေပြီး သူအိုတစ်ဦးပုံပေါက်ဖို့ လိုအပ်ကာ ကလေးငယ်တစ်ဦးကဲ့သို့ ရိုးစင်းစွာပြုမူပြီး သူ့အား လူတို့ကို မရယ်သွမ်းစေဖို့ လိုအပ်သည်ဟု တွေးလေသည်။ အတိုချုပ်အားဖြင့် သူ ဖော်ပြသမျှမှာ ဟန်ဆောင်မှုသာ ဖြစ်ပြီး သူ့ကိုယ်သူ လူကြီးလူကောင်းအဖြစ် အတင်းဟန်ဆောင်ခြင်းသာ ဖြစ်သည်။ အခြားလူတို့က ထိုကဲ့သို့ အယောင်ဆောင်ထားသော အပြုအမူမျိုးကို မျက်မြင်တွေ့ရသောအခါ ၎င်းတို့သည် တည်ဆောက်ပေးခြင်း ခံရသလော။ (မခံရပါ။) ဤအရာကို တွေ့ရသောအခါ သင် မည်သို့ခံစားရသနည်း။ ပထမအနေဖြင့် သူသည် ကြောင်သူတော်ဆန်သည်ဟု သင် ခံစားရပြီး ယင်းက သင့်ကို ကသိကအောက်ဖြစ်စေသည်။ ဒုတိယအနေဖြင့် သူသည် အယောင်ဆောင်နေသည်ဟု သင်ခံစားရသည်။ စက်ဆုပ်ခြင်းနှင့် မနှစ်မြို့ခြင်းကိုလည်း ခံစားရပြီး သူ့ကို စကားပြောသောအခါ သင်သည် မွန်းကျပ်ပြီး အတင်းချုပ်တည်းရကာ လွတ်လွတ်လပ်လပ် စကားမပြောနိုင်ပေ။ အကယ်၍ သင် ဂရုမစိုက်ပါက “သင်တို့လူငယ်များ မည်သည့်အရာ ဖြစ်လာသည်ကိုကြည့်လေ။ သင်တို့သည် နက်ရှိုင်းစွာ ဖောက်ပြန်ပျက်စီးနေပြီ။ သင်တို့သည် ကောင်းကောင်းစားပြီး ဝတ်ကောင်းစားလှများ ဝတ်ကာ နှစ်သစ်ကူးနှင့် အခြားပွဲတော်များ၌ ကျွန်ုပ်တို့ စားလေ့ရှိခဲ့သကဲ့သို့ စားသောက်နေကြသည်။ ထို့ပြင် သင်တို့သည် ကြေးများပြီး မကျေမနပ် ဖြစ်ကြသေးသည်။ ကျွန်ုပ်တို့ ငယ်ရွယ်စဉ်က စားရသမျှမှာ စပါးဖျင်းနှင့် တောရိုင်းပင်များသာ ဖြစ်သည်” ဟု ဆိုလျက် သူ၏ သြဝါဒခြွေခြင်းကို ခံရမည်ဖြစ်သည်။ သူ၏ ဝါရင့်မှုကို ကြွားလုံးထုတ်ပြီး အခြားသူများကို သြဝါဒခြွေတတ်ကာ လူငယ်များက သူ့ကို ရှောင်ရှားကြသည်။ သူက ဤအရာကို နားမလည်ဘဲ လူငယ်များအား မိမိတို့ထက် အသက်ကြီးသူများကို မလေးစားခြင်းနှင့် ဆိုးဝါးစွာ ပြုမူခြင်းအတွက်ပင် ဝေဖန်လေသည်။ သူပြောသည့် ဤအရာများမှာ အယူအဆများနှင့် လူ၏ စိတ်ဆန္ဒတို့ဖြင့် ပြည့်နှက်နေကာ သမ္မာတရားနှင့် မကိုက်ညီသည့်အပြင် အခြားသူများကို တည်ဆောက်မပေးနိုင်သည် မဟုတ်လော။ သို့တစေ ဤအရာအားလုံးက ပါမွှားဖြစ်သည်။ အခရာကျသည်မှာ ဤသို့ဖြစ်၏။ သူသည် ဤပုံစံအတိုင်း ပြုမူခြင်းဖြင့် သမ္မာတရားကို နားလည်နိုင်သလော။ (နားမလည်နိုင်ပါ။) ဤအရာက သမ္မာတရား လက်တွေ့ကျမှုထဲသို့ ဝင်ရောက်ရန်အဖို့ အကူအညီပေးပြီး အကျိုးပြုသလော။ (မပြုပါ။) ဤပုံစံအတိုင်း လက်တွေ့လုပ်ဆောင်ခြင်းနှင့် ပြုမူနေထိုင်ခြင်း၊ တစ်နေ့ပြီးတစ်နေ့ ဤအတိုင်း အသက်ရှင်ခြင်းအားဖြင့် ယင်းက ဘုရားသခင်ရှေ့၌ နေထိုင်ခွင့် ပေးနိုင်သလော။ သူသည် “ဘုရားသခင်အား ယုံကြည်ခြင်းနှင့်ဆိုင်သည့် ငါ၏ နားလည်မှုသည် သမ္မာတရား၊ ဘုရားသခင်၏ တောင်းဆိုချက်များနှင့် သဘောချင်းထပ်တူ ဖြစ်သလော။ ဘုရားသခင် တောင်းဆိုသည့်အရာမှာ အဘယ်နည်း။ မည်သို့သော လူစားမျိုးကို ဘုရားသခင် ချစ်သနည်း။ ကျွန်ုပ်၏ နားလည်မှုနှင့် ဘုရားသခင် တောင်းဆိုသည့်အရာကြားတွင် ကွာဟချက်တစ်ခုခု ရှိသလော” ဟူ၍ ဆင်ခြင်တွေးတောဖူးသလော။ သူသည် ဤမေးခွန်းများနှင့် ပတ်သက်၍ ယခင်က လုံးဝ မစဉ်းစားဖူးသည်မှာ သေချာ၏။ အကယ်၍ စဉ်းစားဖူးလျှင် အဖြေများကို သ‌ဘောမပေါက်ခဲ့လျှင်ပင် သူသည် ထိုသို့မိုက်မဲသော ပုံစံမျိုးဖြင့် ပြုမူနေလိမ့်မည် မဟုတ်ပေ။ သို့ဆိုလျှင် သူ့အနေဖြင့် ဤပုံစံအတိုင်း ပြုမူရခြင်း၏ အခြေခံအကြောင်းရင်းမှာ အဘယ်နည်း။ (အယူအဆများပင် ဖြစ်သည်။) ထို့ပြင် အယူအဆများ သူရှိလာရသည့် အခြေခံအကြောင်းရင်းမှာ အဘယ်နည်း။ ယင်းမှာ ဘုရားသခင်၌ ယုံကြည်သောလူတို့ မည်သို့ ပြုမူပြီး မိမိတို့ကိုယ်ကို မည်သို့ ဖော်ပြသင့်ကြောင်းနှင့် ပတ်သက်၍ မှားယွင်းပြီး အဓိပ္ပာယ်မဲ့သော နားလည်မှု ရှိခြင်းပင် ဖြစ်သည်။ သို့ဆိုလျှင် ဤမှားယွင်းပြီး အဓိပ္ပာယ်မဲ့သော နားလည်မှုမှာ မည်သို့ ဖြစ်ပေါ်လာခဲ့သနည်း။ ယင်း၏ ဇာစ်မြစ်မှာ မည်သည့်အရာ ဖြစ်သနည်း။ ရိုးရာယဉ်ကျေးမှု၏ ပုံစံသွင်းပေးခြင်းနှင့် ကျောင်းဆရာ ဆရာမများမှ ပေးသော သွန်သင်ချက်များ ရှိလေသည်။ ဥပမာ၊ လူငယ်များက လူကြီးများကို ရိုသေပြီး ကလေးငယ်များကို စောင့်ရှောက်သင့်သကဲ့သို့ သက်ကြီးရွယ်အိုများသည် သူတို့၏ အရွယ်နှင့်လိုက်အောင် ပြုမူသင့်သည် စသဖြင့်ဖြစ်၏။ ထို့အတွက်ကြောင့် သူ၌ ထူးဆန်းသော အမူအကျင့်အမျိုးမျိုး ဖြစ်ပေါ်ကာ၊ တစ်ခါတစ်ရံ ထူးထူးခြားခြား ပြုမူခြင်းနှင့် တစ်ခါတစ်ရံ ထူးဆန်းသော ဖော်ပြချက်များကို ပြသခြင်း ရှိစေကာမူ သူသည် လုံးလုံးလျားလျား ပုံမှန်ဖြစ်ပုံမပေါ်ချေ။ သူသည် ထူးထူးခြားခြား ပြုမူသည်ဖြစ်စေ၊ ထူးဆန်းသော မျက်နှာအမူရာများကို ပြသသည်ဖြစ်စေ သမ္မာတရား သို့မဟုတ် ဘုရားသခင်၏ တောင်းဆိုချက်များကို နားမလည်သည့်အပြင် သမ္မာတရားကို မရှာဖွေသရွေ့ သူပြုမူသည့်ပုံက သမ္မာတရားမှ ဝေးကွာနေမည်မှာ သေချာ၏။ အပေါ်ယံအပြုအမူ တစ်ခုခုမျှသာ ဖြစ်သည့် ထိုသို့ရိုးစင်းသော ကိစ္စမျိုးတွင် လူတို့က ၎င်းတို့၏ စိတ်နှလုံးထဲ၌ အမြစ်တွယ်နေသော အယူအဆများ ရှိသောကြောင့် အဓိပ္ပာယ်မဲ့သော ဤအရာများကို ပြုလုပ်ကြခြင်း ဖြစ်သည်။ လူတို့သည် သမ္မာတရားကို နားမလည်သောအခါ၊ ဘုရားသခင်၏ နှုတ်ကပတ်တော်များကို နားမလည်သောအခါ၊ ထို့ပြင် ဘုရားသခင်၏ ရည်ရွယ်ချက်များကို နားမလည်သောအခါ လူတို့အပေါ် ဘုရားသခင် တောင်းဆိုသော စံနှုန်းများက မည်သည့်အရာဖြစ်ကြောင်း နားလည်ကြမည် မဟုတ်ပေ။ အသက်ကြီးသော လူတို့က လူတို့အပေါ် ဘုရားသခင် တောင်းဆိုသော စံနှုန်းများကို နားမလည်သောအခါ ၎င်းတို့သည် ထူးဆန်းသော အပြုအမူများနှင့် ဖော်ပြချက်များအပြင် အဓိပ္ပာယ်မဲ့သော လုပ်ဆောင်ချက်များကို ပြုလုပ်တတ်ကြသည်။ လူငယ်များက ဘုရားသခင်တောင်းဆိုသော စံနှုန်းများကို နားမလည်သောအခါနှင့် ဘုရားသခင်၌ ၎င်းတို့၏ ယုံကြည်မှုက ၎င်းတို့၏ စိတ်ကူးများနှင့် အယူအဆများအပေါ် အခြေခံပါက သူတို့သည်လည်း မမှန်ကန်သော ဖော်ပြချက်များနှင့် အပြုအမူအချို့ကို ပြုလုပ်ကြမည် ဖြစ်သည်။ ၎င်းတို့သည် မည်သည့် မမှန်ကန်သော အပြုအမူများနှင့် ဖော်ပြချက်များကို ပြုလုပ်သနည်း။ ဥပမာ လူငယ်အချို့က ဘုရားသခင်သည် လူတို့ကို စင်ကြယ်စွာနှင့် ပွင့်လင်းစွာ၊ လန်းဆန်းစွာနှင့် တက်ကြွစွာဖြင့် ကလေးငယ်များကဲ့သို့ အသက်ရှင်ရန် တောင်းဆိုကြောင်း သူ၏ နှုတ်ကပတ်တော်များထဲတွင် မြင်တွေ့ကာ “ကျွန်ုပ်တို့သည် ဘုရားသခင်၏ ရှေ့မှောက်တွင် အမြဲတမ်း မွေးကင်းစကလေးများ ဖြစ်ပြီး မည်သည့်အခါမျှ ကြီးထွားမည် မဟုတ်ပေ။ ထို့ကြောင့် ကျွန်ုပ်တို့သည် ကလေးငယ်များကဲ့သို့ လမ်းလျှောက်ပြီး စကားပြောရမည်။ ယခုတွင် ကျွန်ုပ်သည် ဘုရားသခင် ရွေးကောက်သောသူတစ်ဦးနှင့် ဘုရားသခင်နောက်လိုက်တစ်ဦး မည်သို့ဖြစ်ရမည်ကို သိပေပြီ။ ထို့ပြင် ကလေးငယ်ကဲ့သို့ ဖြစ်သည်မှာ မည်သည့်အရာဖြစ်ကြောင်း ယခု နားလည်ပြီ။ ကျွန်ုပ်သည် လှည့်စားနေကျ၊ အလွန်ပင် အရွယ်နှင့်မလိုက်အောင် ရင့်ကျက်ပုံပေါက်ကာ ထုံပြီး ဉာဏ်ထိုင်းနေကျ ဖြစ်သော်လည်း အနာဂတ်တွင် ကျွန်ုပ်သည် ပို၍ လန်းဆန်းပြီး ပို၍ တက်ကြွစွာ ပြုမူရမည်” ဟု စဉ်းစားကြသည်။ ထို့နောက်တွင် ၎င်းတို့သည် ယနေ့ခေတ် လူ့အသိုင်းအဝိုင်းတွင် လူငယ်များ မည်သို့ပြုမူကြသည်ကို အကဲခတ်ပြီး မည်သို့ ပြုမူရမည်ကို ၎င်းတို့ ကောက်ချက်ချပြီးသည်နှင့် ယင်းကို ညီအစ်ကို မောင်နှမများကြားတွင် စတင်၍ လက်တွေ့လုပ်ဆောင်လျက် လူတိုင်းကို ကလေးတစ်ယောက်၏ အသံဖြင့် စကားပြောပြီး ၎င်းတို့ စကားပြောသောအခါ လည်ချောင်းကို ညှစ်ကာ ချိုသာသော၊ ကလေးကဲ့သို့သော လေသံဖြင့် စကားပြောကြသည်။ ၎င်းတို့၏ စိတ်နှလုံးထဲတွင် ၎င်းတို့က ဤလေသံမျိုးသည်သာ က‌လေးတစ်ယောက်၏ အသံဖြစ်သည်ဟု မှတ်ယူနေကာ တစ်ချိန်တည်းတွင် လူတို့ကို အလွန့်အလွန် အနေရခက်ပြီး ကသိကအောက်ဖြစ်စေသည့် ထူးဆန်းသော အမူအရာအချို့ကို ပြုလုပ်ကြသည်။ ဘုရားသခင်က စင်ကြယ်ခြင်းနှင့် ပွင့်လင်းခြင်း၊ လန်းဆန်းခြင်းနှင့် ကလေးတစ်ယောက်ကဲ့သို့ တက်ကြွခြင်းဟူရာ၌ ဘုရားသခင်က မည်သည့်အရာကို ဆိုလိုကြောင်း ၎င်းတို့ နားမလည်သေးဘဲ ၎င်းတို့ပြုလုပ်သမျှမှာ အပေါ်ယံ အပြုအမူဖြစ်သည့် ဟန်ဆောင်ခြင်း၊ အသွင်ဆောင်ခြင်းနှင့် အယောင်ဆောင်ခြင်းတို့သာ ဖြစ်သည်။ ဤကဲ့သို့သော လူတို့၏ သဘောပေါက်နားလည်ခြင်းမှာ လွဲချော်နေလေသည်။ ဤတွင် အကြီးမားဆုံး ပြဿနာမှာ အဘယ်နည်း။ ၎င်းတို့သည် ဘုရားနှုတ်ကပတ်တော်များ၏ အဓိပ္ပာယ်ကို စစ်မှန်စွာ သဘောပေါက်နားလည်နိုင်စွမ်း မရှိသည်သာမက ဆန့်ကျင်ဘက်အနေဖြင့် ၎င်းတို့သည် ဘုရားနှုတ်ကပတ်တော်များကို ဘာသာတရားမရှိသူများ၏ အပြုအမူ၊ လုပ်ဆောင်ချက်များ၊ ခေတ်စားသည့် ဟန်ပန်များနှင့် ရောထွေးကြသည်။ ဤသည်မှာ အမှားတစ်ခု မဟုတ်လော။ ၎င်းတို့သည် ဘုရားသခင်ရှေ့မှောက်သို့ လာရောက်ရှာဖွေခြင်း မပြု၊ ဘုရားသခင်၏ နှုတ်ကပတ်တော်များကို မဖတ်ရှုသည့်အပြင် သမ္မာတရားကိုလည်း မရှာဖွေကြပေ။ ထိုအစား ၎င်းတို့သည် မိမိတို့ကိုယ်ပိုင် ဦးနှောက်များကို အသုံးပြုလျက် အမှုအရာများကို ပိုင်းခြားပြီး လေ့လာကြသည်၊ သို့တည်းမဟုတ် ဘာသာတရားမရှိသူများကြားရှိ ရိုးရာယဉ်ကျေးမှုထဲ၌ သို့မဟုတ် သိပ္ပံဆိုင်ရာ အသိပညာထဲ၌ သဘောတရားအရ အခြေခံအကြောင်းရင်း တစ်ခုကို ရှာဖွေကြသည်။ ဤသည်မှာ အမှားတစ်ခု မဟုတ်လော။ (ဟုတ်ပါသည်။) ဤသည်မှာ အကြီးမားဆုံး အမှားဖြစ်၏။ ဘာသာတရားမရှိသူများ၏ အသိပညာထဲ၌ မည်သည့် သမ္မာတရားတစ်ခုခု ရှိသလော။ အကယ်၍ သင်သည် မည်ကဲ့သို့ ပြုမူနေထိုင်ရမည်ဟူသည့် အရာအတွက် အခြေခံအကြောင်းရင်းကို ရှာဖွေနေလျှင် ဘုရားသခင်၏ နှုတ်ကပတ်တော်များထဲ၌သာ သမ္မာတရားကို ရှာဖွေနိုင်သည်။ မည်သို့ဆိုစေ၊ လူတို့သည် မည်သည့်နားလည်မှုအဆင့်ကို ရောက်ရှိနိုင်သည်ဖြစ်စေ ဘုရားသခင်၏ နှုတ်ကပတ်တော် တစ်လုံးချင်းစီနှင့် လူသားအပေါ် သူ၏ တောင်းဆိုချက် တစ်ခုချင်းစီသည် လက်တွေ့ကျပြီး အသေးစိတ်ကျကာ ယင်းတို့သည် လူ၏ အယူအဆများနှင့် စိတ်ကူးများထဲ၌ ထင်မြင်ရသကဲ့သို့ လုံးဝ မရိုးစင်းချေ။ လူသားတို့အပေါ် ဘုရားသခင်၏ တောင်းဆိုချက်များသည် ၎င်းတို့၏ အပေါ်ယံအသွင်အပြင်အတွက် တန်ဆာဆင်မှု မဟုတ်ပေ။ ယင်းတို့သည် အမှုအရာများကို ပြုလုပ်သည့် နည်းလမ်းသက်သက် ဖြစ်ဖို့ဝေးစွ၊ ရိုးစင်းသော အပြုအမူများပင် မဟုတ်ဘဲ ထိုအစား ယင်းတို့သည် လူတို့အပေါ် ဘုရားသခင်တောင်းဆိုသော စံနှုန်းများ ဖြစ်သည်။ ယင်းတို့သည် လူ့အနေဖြင့် ပြုမူနေထိုင်ပြီး လုပ်ဆောင်သင့်သည့် စည်းမျဉ်းများနှင့် စံနှုန်းများ ဖြစ်ကာ ဤစည်းမျဉ်းများသည် လူတို့ ကျွမ်းကျင်ပြီး ပိုင်ဆိုင်ရမည့် အရာများဖြစ်သည်။ အကယ်၍ ဤအသေးစိတ် ပြဿနာများအပေါ် ရှင်းလင်းစွာ မိတ်သဟာယ မပြုပါက လူတို့သည် အယူဝါဒ အချို့ကိုသာ နားလည်ပြီး သမ္မာတရားလက်တွေ့ကျမှုထဲသို့ ဝင်ရောက်ရန် ခက်ခဲသည်ဟု တွေ့မြင်ရလိမ့်မည်ဖြစ်သည်။

ငါတို့ ယခုတင် မိတ်သဟာယပြုခဲ့ကြသည့် အရာမှာ အပေါ်ယံ အပြုအမူအရ ဘုရားသခင်အား ယုံကြည်ခြင်းနှင့်ပတ်သက်၍ လူတို့၌ရှိသည့် အယူအဆများနှင့် စိတ်ကူးများ ဖြစ်သည်။ အပေါ်ယံအပြုအမူနှင့် ပတ်သက်၍ အခြားမည်သည့်အရာများကို သင်တို့ သိသနည်း။ အယူအဆများနှင့် ပတ်သက်၍ဆိုရလျှင် အယူအဆများဟူသည်မှာ မှားသလော၊ မှန်သလော။ (မှားပါသည်။) ယင်းတို့သည် အပြုသဘော ဆောင်သလော၊ အပျက်သဘော ဆောင်သလော။ (အပျက်သဘော ဆောင်ပါသည်။) ယင်းတို့သည် ဘုရားသခင်၏ တောင်းဆိုချက်များ၊ သမ္မာတရားနှင့် ဆန့်ကျင်နေသည်မှာ အသေအချာဖြစ်၏။ ယင်းတို့သည် သမ္မာတရားနှင့် မကိုက်ညီပေ။ လူတို့သည် ယင်းတို့ကို ဘာမှန်းမသိရသည့် အရာမှနေ၍ စိတ်ကူးသည်ဖြစ်စေ၊ ၎င်းတို့၌ အခြေခံ အကြောင်းရင်းတစ်ခုခု ရှိသည်ဖြစ်စေ၊ မည်သို့ဆိုစေ ယင်းတို့ထဲမှတစ်ခုမျှ သမ္မာတရားနှင့် မဆိုင်ပါပေ။ သို့ဆိုလျှင် ဤအယူအဆများအပေါ် မိတ်သဟာယပြုခြင်းနှင့် စိတ်ဖြာလေ့လာဆွေးနွေးခြင်း၏ ရည်ရွယ်ချက်မှာ အဘယ်နည်း။ ယင်းမှာ လူတို့အား အယူအဆများမှာ မည်သည့်အရာများ ဖြစ်ကြောင်း ဦးစွာ သိမြင်စေရန်နှင့် တစ်ချိန်တည်းတွင် ဤသည်တို့မှာ အယူအဆများ ဖြစ်သည်ကို သိလျက်ဖြင့် ရှေ့ဆက်၍ သမ္မာတရားသို့ မဝင်ရောက်ခင်၌ လူတို့အား သမ္မာတရားသည် မည်သည့်အရာဖြစ်သည်ကိုလည်း နားလည်ခွင့်ပေးရန် ဖြစ်သည်။ ဤအရာ၏ ရည်ရွယ်ချက်မှာ လူတို့အား သမ္မာတရား၏ အနှစ်သာရကို နားလည်ခွင့်ပေးရန် ဖြစ်ကာ၊ ယင်းမှာ ဘုရားသခင်ရှေ့မှောက်သို့ အမှန်တကယ် လာရောက်ရန်အတွက် ဖြစ်သည်။ သင်၏ အယူအဆများက မည်မျှယုတ္တိတန်သည်ဖြစ်စေ သို့မဟုတ် ယင်းတို့တွင် အခြေခံအကြောင်းရင်း မည်မျှရှိသည်ဖြစ်စေ ယင်းတို့သည် အယူအဆများ ဖြစ်နေဆဲပင်။ ယင်းတို့သည် သမ္မာတရားမဟုတ်သကဲ့သို့ သမ္မာတရားကိုလည်း အစားထိုး၍မရပေ။ အကယ်၍ သင်သည် အယူအဆများကို သမ္မာတရားဟု ယူဆပါက သမ္မာတရားသည် သင်နှင့် ဘာမျှသက်ဆိုင်မည်မဟုတ်၊ သင်သည် ဘုရားသခင်အား ယုံကြည်ခြင်းနှင့် ဘာမျှသက်ဆိုင်မည် မဟုတ်သည့်အပြင် သင်၏ယုံကြည်မှုမှာ တန်ဖိုးတစ်ပြားမျှရှိမည် မဟုတ်ပေ။ သင်သည် မည်မျှ အလုပ်လုပ်သည်ဖြစ်စေ၊ ဘုရားသခင်အတွက် မည်မျှ အလုပ်ရှုပ်သည်ဖြစ်စေ၊ ဘုရားသခင်အတွက် အဖိုးအခ မည်မျှများစွာ ပေးသည်ဖြစ်စေ ဤအရာအားလုံးကို သင်၏အယူအဆများနှင့် စိတ်ကူးများအပေါ် အခြေခံ၍ လုပ်ဆောင်လျှင် နောက်ဆုံးရလဒ်မှာ မည်သည့်အရာ ဖြစ်မည်နည်း။ သင်ပြုလုပ်သည့် မည်သည့်အရာကမျှ သမ္မာတရား သို့မဟုတ် ဘုရားသခင်နှင့် သက်ဆိုင်မည်မဟုတ်ပေ။ ဘုရားသခင်သည် ယင်းကို ပြစ်တင်ရှုတ်ချမည် ဖြစ်ပြီး အသိအမှတ်ပြုမည် မဟုတ်ပေ။ ဤအရာများမှာ အကျိုးမပြုသည့်အပြင် အန္တရာယ်ရှိသော အဆုံးသတ်များ ဖြစ်သည်။ မိမိ၏ အယူအဆများနှင့် စိတ်ကူးများအား ဖြေရှင်းခြင်းသည် မည်မျှပင်အရေးကြီးသည်ကို ယခု သင်တို့ နားလည်သင့်သည်။

သင်၏ အယူအဆများအား ဖြေရှင်းရာ၌ ပထမခြေလှမ်းမှာ အဘယ်နည်း။ ယင်းမှာ အယူအဆဟူသည် မည်သည့်အရာဖြစ်သည်ကို ထိုးထွင်းသိမြင်ရန်နှင့် သတိပြုမိရန် ဖြစ်သည်။ ကနဦး၌ ဘုရားသခင်၏ အိမ်တော်သည် ရုပ်ရှင်များ စတင်ရိုက်ကူးခဲ့စဉ်က ရုပ်ရှင်ထုတ်လုပ်ရေးအဖွဲ့တစ်ဖွဲ့ထဲတွင် မနှစ်မြို့စရာ အရာတစ်ခု ဖြစ်ပျက်ခဲ့ကာ ယင်းက လူတို့၏ အယူအဆများနှင့် ဆက်စပ်သည်။ ယခု ဤကိစ္စကို စိစစ်ခြင်းမှာ မည်သူ့ကိုမျှ ပြစ်တင်ရှုတ်ချရန်မဟုတ်ဘဲ သင်တို့ကို ပိုင်းခြားသိမြင်နိုင်စွမ်း တိုးပွားလာစေရန်၊ ဤကိစ္စကို မှတ်သားထားရန်၊ ယင်းအားဖြင့် အယူအဆများအပေါ် သင်တို့၏နားလည်မှုကို ပိုမိုနက်ရှိုင်းစေရန်နှင့် အယူအဆများသည် လူတို့အတွက် မည်မျှအန္တရာယ်ရှိသည်ကို သိစေရန်အတွက် ဖြစ်သည်။ ဤကိစ္စအကြောင်းကို ငါမပြောလျှင် ယင်းသည် အရေးမကြီးဟု သင်တို့ ထင်ကောင်းထင်မည်။ သို့ရာတွင် ယင်းကို ငါ စိတ်ဖြာလေ့လာပြီးနောက်တွင် သင်တို့သည် ခေါင်းညိတ်ပြီး ဤအရာက အရေးကြီးသည်ဟု သဘောတူကြမည်မှာ သေချာ၏။ ရုပ်ရှင်ထုတ်လုပ်ရေးနှင့် ပတ်သက်လျှင် အဝတ်အစားကို မည်သည့်အရောင်နှင့် ပုံစံ ရွေးချယ်ရမည်ဟူသည့် မေးခွန်းရှိသည်။ လူအချို့သည် အထူးသဖြင့် ရှေးရိုးစွဲကာ အရောင်မွဲသော မီးခိုးရောင်နှင့် ကာကီရောင်ကို အတိအကျ အသုံးပြုသည်။ ဤအရာကြောင့် ငါ အံ့သြခဲ့ပြီး ယင်းမှာ မည်သို့များဖြစ်ကြောင်း တွေးမိသည်။ ထိုသူတို့က ဤအရောင်ရှိသော အဝတ်အစားများကို အဘယ့်ကြောင့် ရွေးနေကြသနည်း။ အရောင်လုံးဝမွဲသော မီးခိုးရောင်နှင့် ကာကီရောင်များက ဇာတ်ကွက်တစ်ခုလုံးကို အထူးသဖြင့် မှောင်မည်းစေပြီး ယင်းကို ငါတွေ့သောအခါ အလွန် ကသိကအောက် ဖြစ်ခဲ့သည်။ ထိုသူတို့သည် ပို၍တောက်ပသော အရောင်တစ်ခုခုကို အဘယ့်ကြောင့် မရွေးခဲ့ကြသနည်း။ အဝတ်အစားသည် အ‌ရောင်စုံလင်နိုင်ကြောင်း၊ ပုံစံသည် သင့်လျော်ပြီး ကြော့ရှင်းရည်မွန်ရမည် ဖြစ်ကြောင်း ငါပြောခဲ့ပြီးသားဖြစ်သည်။ သို့ဆိုလျှင် လူတို့သည် ဘုရားသခင်၏ နှုတ်ကပတ်တော်များနှင့် ဘုရားအိမ်တော်၏ တောင်းဆိုချက်များကို တမင်သက်သက် လျစ်လျူရှုထားပြီး လုံးဝအရေးမစိုက်ဘဲ၊ ထိုအစား အဝတ်အစားချုပ်ဖို့ရန် အရောင်မွဲသော မီးခိုးရောင်နှင့် ကာကီပိတ်စများကို အဘယ့်ကြောင့် ရွေးချယ်ကြသနည်း။ ထိုသူတို့သည် အဘယ့်ကြောင့် ဤပုံစံအတိုင်း ပြုမူနေကြသနည်း။ ဤအရာကို ဆင်ခြင်စဉ်းစားထိုက်သည် မဟုတ်လော။ ဤအရာ၏ အခြေခံ အ‌ကြောင်းရင်းမှာ အဘယ်နည်း။ လူတို့သည် သမ္မာတရားကို နားမလည်ခဲ့ခြင်း၊ ပြောထားသည့်အရာကို နားမ‌ထောင်ခဲ့ခြင်းအပြင် ကျိုးနွံနာခံမှု မရှိခဲ့ခြင်းတည်း။ အခြေခံအကြောင်းရင်းမှာ လူတို့အထဲ၌ ဘုရားသခင်ကို သစ္စာဖောက်သော သဘာဝတစ်ခုရှိခြင်း ဖြစ်သည်။ ဤသဘာဝမှာ မည်သည့်အရာ ဖြစ်သနည်း။ ဤစိတ်သဘောထားမှာ မည်သည့်အရာ ဖြစ်သနည်း။ အရေးကြီးဆုံးအနေဖြင့် လူတို့သည် သမ္မာတရားကို မချစ်ကြသည့်အပြင် သမ္မာတရားကို လက်ခံဖို့ ငြင်းဆန်နိုင်ကြကာ ၎င်းတို့၏ စိတ်နှလုံးများက မာကျောလေသည်။ လူတို့က သူတို့သည် ဘုရားသခင်၏ ကြိုတင်စီမံမှုများကို ကျိုးနွံနာခံဖို့ ဆန္ဒရှိပြီး သမ္မာတရားကို ရှာဖွေဖို့ ဆန္ဒရှိသည်ဟု ပြောသော်လည်း အမှုအရာများကို ပြုလုပ်သောအခါ ၎င်းတို့၏ကိုယ်ပိုင် ရည်ရွယ်ချက်များကို ရရှိရန်အတွက် ၎င်းတို့၏ကိုယ်ပိုင် ဦးစားပေးမှုများကို အမှီပြု၍သာ လုပ်ဆောင်ကြသည်။ အကယ်၍ ထိုအရာသည် သင့်ဘဝ၏ ကိုယ်ရေးကိုယ်တာ ကိစ္စတစ်ခု ဖြစ်ခဲ့ပါက သင့်စိတ်ကြိုက် အရာရာကို ပြုလုပ်ခြင်းသည် အရေးကြီးမည်မဟုတ်ဘဲ၊ ယင်းသည် သင်ကိုယ်တိုင်၏ အသက်ဝင်ရောက်မှုနှင့်သာ ဆက်စပ်သည်။ သို့ရာတွင် သင်သည် ယခု အသင်းတော်ထဲတွင် သင့်တာဝန်ကို ထမ်းဆောင်နေပြီး ဤပုံစံအတိုင်း လုပ်ဆောင်ခြင်း၏ အကျိုးဆက်များက ဘုရားသခင်၏ အမှုတော်၊ ဘုရားသခင်၏ ဘုန်းအသရေနှင့် သက်ဆိုင်ကာ အသင်းတော်၏ ဂုဏ်သတင်းနှင့် ပတ်သက်သည်။ အကယ်၍ လူတို့သည် ၎င်းတို့ကိုယ်ပိုင်ဆန္ဒအတိုင်း မဆင်မခြင် ပြုမူပါက ဘုရားသခင်ကို ဂုဏ်သရေညှိုးနွမ်းစေနိုင်ဖွယ် ရှိမည်ဖြစ်သည်။ ဘုရား၏အိမ်တော်သည် တစ်ဦးချင်းစီက မည်သို့ဝတ်ဆင်ရမည်ကို ဝင်မစွက်ပေ။ စည်းမျဉ်းမှာ ရည်မွန်ပြီး သင့်တော်သည့်ပုံပေါက်ရန် ဖြစ်သည်၊ သို့ဖြစ်၍ အခြားသူများသည် သင့်ကိုတွေ့မြင်သောအခါ တည်ဆောက်ပေးခြင်းခံရမည် ဖြစ်သည်။ သို့ရာတွင် လူတစ်ဦးအနေဖြင့် ရုပ်ရှင်ရိုက်ကူးသောအခါ အရောင်လုံးဝမွဲသော မီးခိုးရောင်နှင့် ကာကီရောင် ဝတ်ဆင်ရန် အဆိုပြုလျှင် သင့်တော်သ‌လော။ ဤပြဿနာ၏ အနှစ်သာရမှာ အဘယ်နည်း။ ဤသည်မှာ လူတို့က ၎င်းတို့၏ အယူအဆများကို အားထားလျက် အမှုအရာများ ပြုလုပ်ခြင်းနှင့် အရောင်မွဲသော မီးခိုးရောင်နှင့် ကာကီရောင်တို့ကို ဘုရားသခင်အား ယုံကြည်ပြီး နောက်လိုက်သောသူ တစ်ဦး၏ လက္ခဏာနှင့် သင်္ကေတအဖြစ် ယူဆခြင်းပင် ဖြစ်သည်။ ၎င်းတို့က ဤအရောင်များကို သမ္မာတရား၊ ဘုရားသခင်၏ ရည်ရွယ်ချက်များ၊ ဘုရားသခင်၏ တောင်းဆိုချက်များနှင့် ကိုက်ညီသည့် အရောင်များအဖြစ် အနက်ဖွင့်ခဲ့ကြခြင်း ဖြစ်သည်ဟု ဆိုနိုင်သည်။ ဤသည်မှာ အမှားတစ်ခု ဖြစ်၏။ ဤအရောင်များကိုယ်၌က ဘာအမှားတစ်ခုမျှ မရှိသော်လည်း လူတို့သည် အမှုအရာများကို သူတို့၏ အယူအဆများကို အခြေခံ၍ ပြုလုပ်ပြီး ဤအရောင်များကို သင်္ကေတအဖြစ် သတ်မှတ်ပါက ယင်းမှာ ပြဿနာတစ်ခု ဖြစ်သည်။ ဤအကျိုးဆက်ကို လူတို့၏ အယူအဆများအားဖြင့် ဖြစ်ပွားစေကာ၊ ဤအယူအဆများက လူတို့၏ စိတ်နှလုံးထဲ၌ ရှိနေသောကြောင့် ဤထင်မြင်ချက်များနှင့် လက်တွေ့လုပ်ဆောင်မှုများ ဖြစ်ပေါ်လာခြင်း ဖြစ်သည်။ လူတို့က ဤအယူအဆများနှင့် စိတ်ကူးများကို သမ္မာတရားသဖွယ် သဘောထားပြုမူလျက် အရောင်မွဲသော မီးခိုးရောင်နှင့် ကာကီရောင်ကို ဘုရားသခင်၌ ယုံကြည်သူများ ဝတ်ဆင်ရမည့် အဝတ်အစားများအတွက် သင်္ကေတအဖြစ် မှတ်ယူစဉ် သမ္မာတရား၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ တောင်းဆိုချက်များကို ဘေးတစ်ဖက်သို့ ဖယ်ထားပြီး ချန်လှပ်ထားကာ ယင်းတို့ကို လူတို့၏ အယူအဆများ၊ စံနှုန်းများနှင့် အစားထိုးပါက ဤသည်မှာ ပြဿနာ၏ အခြေခံအကြောင်းရင်းပင် ဖြစ်၏။ အမှန်တွင် အဝတ်အစား အရောင်များနှင့် ပုံစံများကို ရွေးချယ်ခြင်းသည် သမ္မာတရားနှင့် ဘာမျှမဆိုင်သည့် အပြင်ပန်းအရာများ ဖြစ်သော်လည်း လူတို့၏ အယူအဆများကြောင့် ဤအဓိပ္ပာယ်မဲ့သော အရာများ ဖြစ်ပျက်ခဲ့ခြင်း ဖြစ်ကာ ယင်းတို့က အပျက်သဘောဆောင်သော အကျိုးသက်ရောက်မှုတစ်ခုကို ဖန်တီးသဖြင့် ထိုကိစ္စကို ဖြေရှင်းရန်အတွက် သမ္မာတရားလိုအပ်ခြင်း ဖြစ်သည်။

ဘုရားသခင်၌ လူတို့၏ ယုံကြည်ခြင်းတွင် သူတို့သည် မည်သည့်အရေးကိစ္စကို ကြုံတွေ့သည်ဖြစ်စေ သို့မဟုတ် မည်သည့်ပြဿနာကို အမှတ်မထင် ရင်ဆိုင်ရသည်ဖြစ်စေ သူတို့၏ အယူအဆများက စဉ်ဆက်မပြတ် ပေါ်ထွက်လာကာ ယင်းတို့ကို ဆက်လက်၍ အသုံးပြုကြသည်။ ၎င်းတို့သည် မိမိတို့၏ အယူအဆများကြားတွင် အမြဲတမ်း အသက်ရှင်ပြီး မိမိတို့အယူအဆများ၏ ဘောင်ခတ်ခြင်း၊ ကြီးစိုးခြင်းနှင့် ထိန်းချုပ်ခြင်းကို ခံရသည်။ ဤအရာက လူတို့၏ အတွေးအခေါ်များ၊ အပြုအမူ၊ အသက်ရှင်မှုနည်းလမ်းများ၊ ကျင့်ကြံပြုမူခြင်းစည်းမျဉ်းများ၊ ဘဝဦးတည်ချက်နှင့် ပန်းတိုင်များကို သာမက ဘုရားသခင်၏ နှုတ်ကပတ်တော်များနှင့် အမှုတော်ကို ၎င်းတို့ မည်ကဲ့သို့ သဘောထားပြုမူသည်မှာလည်း ၎င်းတို့ အယူအဆများအားဖြင့် အရောင်ဆိုးခံရကာ ၎င်းတို့သည် သမ္မာတရားအားဖြင့် လွတ်ကင်းခြင်းနှင့် လွတ်မြောက်ခြင်းကို လုံးဝမခံရပေ။ ဘုရားသခင်ကို ဤပုံစံအတိုင်း ယုံကြည်ခြင်းနှင့် အယူအဆများကို ဖက်တွယ်ခြင်းအားဖြင့် ၁၀ နှစ် သို့မဟုတ် အနှစ် ၂၀ ကြာပြီးနောက် ယနေ့ထက်ထိတိုင် အစအဦး၌ လူတို့ရှိခဲ့သော အယူအဆများမှာ မထိမခိုက် တည်ရှိနေသည်။ မည်သူကမျှ ယင်းတို့ကို စိစစ်ခြင်း မပြုသေး၊ လူတို့ကိုယ်တိုင်က ပြုပြင်ခြင်းကို လက်ခံဖို့ လုံးဝဝေးစွ၊ ၎င်းတို့ကိုယ်တိုင်က ယင်းတို့ကို မည်သည့်အခါမျှ ဆန်းစစ်ခဲ့ဖူးခြင်း မရှိပေ။ လူတို့သည် ယင်းတို့ကို အလေးအနက်ထားကာ ကိုင်တွယ်ခြင်း မရှိခဲ့ဖူးသဖြင့် ဘုရားသခင်ကို ၎င်းတို့ ယုံကြည်လာခဲ့သည်မှာ မည်မျှကြာခဲ့သည်ဖြစ်စေ ရလဒ်များကို ရိတ်သိမ်းရသလော။ ၎င်းတို့သည် ရလဒ်များကို မရိတ်သိမ်းရသည်မှာ သေချာ၏။ လူနှင့် ဘုရားကြားက ဆက်ဆံရေးသည် အယူအဆများအား စဉ်ဆက်မပြတ် စိစစ်ခြင်းနှင့် နားလည်ခြင်းတို့အပြင် ယင်းတို့အား ဖြေရှင်းခြင်းဟူသည့် လုပ်ငန်းစဉ်အားဖြင့် တဖြည်းဖြည်းချင်း တိုးတက်လေသည်။ ဤအတွက် လက်တွေ့ကျသောအပိုင်း မရှိသလော။ (ရှိပါသည်။) သို့ရာတွင် သင်၏ အယူအဆများသည် ဘုရားသခင်ကို သင် ကနဦး စတင်ယုံကြည်စဉ်က ရှိခဲ့သည့်အဆင့်အတိုင်း အစဉ်အမြဲ တည်ရှိနေပါက ဘုရားသခင်နှင့် သင်၏ ဆက်ဆံရေးကို တိုးတက်သွားခြင်း လုံးဝမရှိဟု ဆိုနိုင်သည်။ ဘုရားသခင်အား ယုံကြည်ခြင်းနှင့် ပတ်သက်လာပါက အသက်ရှင်ဖို့ သင်တို့အားထားရသည့် အခြားမည်သည့် အယူအဆများကို မဖြေရှင်းရသေးသနည်း။ မည်သည့်အယူအဆများက မှန်ကန်သည်၊ သမ္မာတရားနှင့် ကိုက်ညီသည့် အရာများ ဖြစ်သည်ဟုလည်းကောင်း၊ မည်သည့်အယူအဆများက ပြဿနာတစ်ခု မဟုတ်ဟုလည်းကောင်း သင်တို့ အမြဲတမ်း ယုံကြည်သနည်း။ မည်သည့်အယူအဆများက သင်၏ အပြုအမူ၊ သင်၏ လိုက်စားမှုနှင့် ဘုရားသခင်အား ယုံကြည်ခြင်းအပေါ် သင်၏အမြင်များကို ထိခိုက်နိုင်ပြီး ဘုရားသခင်နှင့် သင်၏ဆက်ဆံရေးကို အမြဲတမ်း မပူမအေးဖြစ်စေကာ နီးလည်းမနီး၊ ဝေးလည်းမဝေး ဖြစ်စေသနည်း။ ဘုရားသခင်ကို သင် လွန်စွာချစ်သည်၊ ဘုရားသခင်အပေါ် သင်၏ ယုံကြည်မှုနှင့် သစ္စာစောင့်သိမှုက တိုးတက်လာပြီးဖြစ်သည်၊ ဒုက္ခခံဖို့ သင်၏ သန္နိဋ္ဌာန်က ကြီးထွားလာပြီဟု သင်သည် တလွဲယုံကြည်နေကာ အမှန်တွင် ဘုရားသခင်အတွက်ဆိုလျှင် သင်သည် သမ္မာတရားလက်တွေ့ကျမှု စိုးစဉ်းမျှပင် မရှိသေးချေ။ သင်တို့အားလုံးသည် ဤကိစ္စကို စိစစ်သင့်သည့်အပြင် သင်တို့တစ်ဦးစီ၌ အသက်ရှင်ရန်အတွက် သင်အားထားရသော အယူအဆများစွာ ရှိမည်မှာ သေချာသည်။ ယင်းအယူအဆများမှာ လက်ရှိတွင် ရှိနေဆဲဖြစ်ပြီး သင်မဖြေရှင်းရသေးပေ။ ဤသည်မှာ အလွန်စိုးရိမ်ရသော ပြဿနာတစ်ခု ဖြစ်၏။

ဘုရားသခင်အား ယုံကြည်ခြင်းနှင့်ပတ်သက်၍ လူတို့၌ရှိသော အယူအဆများနှင့်ဆိုင်သည့် ဥပမာသုံးခုကို ငါပေးခဲ့ပြီဖြစ်သည်။ သို့ဆိုလျှင် သင်တို့သည် ဘုရားသခင်အား ယုံကြည်ခြင်းနှင့်ပတ်သက်၍ သင်တို့၌ မည်သည့်အယူအဆများ ရှိကြောင်းကို ယခု ပို၍ သတိပြုမိပြီလော။ (သတိပြုမိပါပြီ။) သို့ဖြစ်လျှင် ငါ့အားပြောလော့၊ အခြားမည်သည့် အယူအဆများနှင့် စိတ်ကူးစိတ်သန်းများက လူတို့အား သမ္မာတရားကို လက်တွေ့လုပ်‌ဆောင်ခြင်းမှ ဟန့်တားပြီး ၎င်းတို့၏ တာဝန်ထမ်းဆောင်ခြင်းအပြင် ဘုရားသခင်နှင့် ၎င်းတို့၏ ပုံမှန်ဆက်ဆံရေးကို လွှမ်းမိုးနိုင်သလော။ ယင်းမှာ ဘုရားသခင်၏ ရှေ့မှောက်သို့ လာခြင်းမှ လူတို့ကို ဟန့်တားနိုင်သည့်၊ ဘုရားသခင်ကို သိခြင်း၌ ၎င်းတို့အပေါ် တိုက်ရိုက်သက်ရောက်မှု ရှိသည့် အယူအဆများကို ဆိုလိုသည်။ (ကျွန်ုပ်၌ရှိသည့် အတော်ပင် ပြင်းထန်သော အယူအဆတစ်ခုမှာ ကျွန်ုပ်သည် အကယ်၍ မိမိ၏တာဝန်ကို နေ့စဉ် ပုံမှန် ထမ်းဆောင်နိုင်လျှင် ဤပုံစံအတိုင်း ဘုရားသခင်အား ယုံကြည်ခြင်းအားဖြင့် ကယ်တင်ခြင်း ရရှိနိုင်သည်ဟု ယုံကြည်နေခြင်းဖြစ်သည်။) သင်၏တာဝန်ကို ထမ်းဆောင်ခြင်းအားဖြင့် သင် ကယ်တင်ခြင်းရရှိနိုင်သည်ဟု ယုံကြည်ခြင်းသည် အယူအဆတစ်ခုနှင့် စိတ်ကူးစိတ်သန်းတစ်ခု ဖြစ်၏။ သို့ဆိုလျှင် သင်၏တာဝန်ကို စံနှုန်းပြည့်မီအောင် ထမ်းဆောင်ဖို့ အရေးကြီးသလော။ မိမိတို့၏ တာဝန်ကို စံနှုန်းပြည့်မီအောင် မထမ်း‌ဆောင်သော လူတို့သည် ကယ်တင်ခြင်း ရရှိနိုင်သလော။ လူတစ်ဦးသည် မိမိ၏ တာဝန်တွင် မကောင်းမှုများကို မဆင်မခြင် ကျူးလွန်ပါက ဤသည်မှာ ဘုရားသခင်၏ အမှုတော်ကို အဖျက်အမှောင့်လုပ်ခြင်း၊ နှောင့်ယှက်ခြင်းတို့နှင့် သက်ဆိုင်သည်။ ဤအရာကို ပြုလုပ်သည့် လူတစ်ဦးသည် ကယ်တင်ခြင်းကို မရရှိနိုင်ရုံသာမက အပြစ်ဒဏ်ပေးခြင်းကိုလည်း ခံရမည်ဖြစ်သည်။ သင်တို့သည် ဤအရာများကို မစဉ်းစားနိုင်၊ ယင်းတို့ကို နားမလည်သည့်အပြင် ရှင်းလင်းစွာ မမြင်နိုင်သည့်တိုင် “ကျွန်ုပ်သည် တာဝန်ကို ထမ်းဆောင်နေသရွေ့ ကယ်တင်ခြင်းရရှိနိုင်ပြီး ကောင်းကင်နိုင်ငံသို့ ဝင်ရောက်နိုင်သည်” ဟူသကဲ့သို့သော အရာများကို ပြောနေသေးသည်။ ဤသည်မှာ ဘုရားသခင်၏ နှုတ်ကပတ်တော်များနှင့် ကိုက်ညီသလော။ ဤထင်မြင်ချက်သည် ဖြစ်ချင်သည့်အတွေးသာ ဖြစ်သည်။ ယင်းကို မည်ကဲ့သို့ အလွန်လွယ်ကူစွာ ရရှိနိုင်သနည်း။ သမ္မာတရားအား လက်မခံခြင်းကို ဘုရားသခင်၌ ယုံကြည်မှုရှိခြင်းအဖြစ် သတ်မှတ်နိုင်သလော။ လူတစ်ဦးသည် သူ၏ ဖောက်ပြန်ပျက်စီးသော စိတ်သဘောထားကို မဖယ်ရှားဘဲ ကယ်တင်ခြင်း ရရှိနိုင်မည်‌လော။ သင်တို့သည် သင်တို့အထဲမှ အယူအဆများ၊ စိတ်ကူးစိတ်သန်းများနှင့် ဆိုင်သောအရာ မြောက်မြားစွာ ရှိသည်။ သမ္မာတရားနှင့် မကိုက်ညီသည့် အမျိုးမျိုးသော စိတ်ကူးစိတ်သန်းများ၊ နားလည်မှုများနှင့် အဓိပ္ပာယ်ဖွင့်ဆိုချက်များ အားလုံးသည် အယူအဆများနှင့် သက်ဆိုင်သည်။ သင်တို့၌ အခြားမည်သည့် အယူအဆများ ရှိသနည်း။ (ကျွန်ုပ်ထမ်းဆောင်သည့် တာဝန်သည် ပို၍ အရေးကြီးပြီး ဘုရားသခင်အား သက်သေခံသည့် အောင်မြင်မှုများ ပို၍ရလေ၊ အကျိုးပြုမှု ပို၍ရှာဖွေရရှိလေ၊ ကျွန်ုပ်ကို ဘုရားသခင် ပို၍ အသိအမှတ်ပြုလေ ဖြစ်ပြီး အနာဂတ်တွင် ကောင်းချီးမင်္ဂလာများ ပို၍ ကြီးမားလေဖြစ်သည်ဟု ထင်သည်။) ဤသည်မှာလည်း အယူအဆဖြစ်သည်။ အတိုချုပ်အားဖြင့် အယူအဆများအားလုံးကို လူတို့က ဘာမျှမရှိသည့်အထဲမှနေ၍ စိတ်ကူးကြည့်ခြင်းနှင့် ‌ကျိုးကြောင်းဆင်ခြင်ခြင်း ဖြစ်သည်။ ယင်းတို့၌ အခြေခံ အကြောင်းရင်းတစ်ခုခု ရှိကောင်းရှိနိုင်လျှင်ပင် ယင်းတို့သည် ဘုရားသခင်၏ နှုတ်ကပတ်တော်များ သို့မဟုတ် သမ္မာတရား၌ အခြေခံမှုတစ်ခုခုမှ ဆင်းသက်ခြင်းမဟုတ်ဘဲ ထို့ထက် အယူအဆများသည် လူတို့၏ ဖြစ်ချင်သောအတွေးအပေါ် အခြေခံပြီး ကောင်းချီးပေးခြင်းခံလိုသော လိုအင်ဆန္ဒမှ ဖြစ်ပေါ်လာခြင်း ဖြစ်သည်။ လူတို့သည် ထိုသို့သော အတွေးတစ်ခု၏ လွှမ်းမိုးချုပ်ကိုင်မှုအောက်၌ အမှုအရာများကို လုပ်ဆောင်သောအခါ အရာအမျိုးမျိုးကို လုပ်ဆောင်ပြီး ကြီးမားသည့်အဖိုးအခကို ပေးဆပ်ပြီးနောက်မှသာ နောက်ဆုံးတွင် မိမိတို့မှားယွင်းခဲ့ကြောင်း၊ စည်းမျဉ်းများကို ချိုးဖောက်ခဲ့ကြောင်းနှင့် အမှုအရာများသည် မိမိတို့ စိတ်ကူးထားသကဲ့သို့ မဟုတ်ကြောင်းကို သိရှိလာကြပြီး၊ ထို့ကြောင့် သူတို့သည် အပျက်သဘောဆောင်လာကြသည်။ တစ်နေ့ ပြန်စဉ်းစားကြည့်ကာ ၎င်းတို့သည် မိမိတို့၏ အယူအဆများနှင့် စိတ်ကူးစိတ်သန်းများကို အားထားလျက် လမ်းကြောင်းတစ်ခုနောက် လိုက်နေခဲ့ကြောင်း သဘောပေါက်မိသောအခါ အချိန်များစွာ ဖြုန်းတီးခဲ့မိပြီဖြစ်ပြီး နောက်ကြောင်းပြန်လိုသော်လည်း မဖြစ်နိုင်တော့ပေ။ သင်တို့မဖြေရှင်းရသေးသည့် အခြားမည်သည့် အယူအဆများ သင်တို့၌ ရှိသနည်း။ (ကျွန်ုပ်သည် ဘုရားသခင်ကို ယုံကြည်ပြီး ဘုရားသခင်အဖို့ မိမိကိုယ်ကို အသုံးခံသည့်အတွက် ဘုရားသခင်သည် ကျွန်ုပ်အား ကောင်းချီးပေးပြီး အကျိုးကျေးဇူးများ ပေးသင့်သည်ဟု ထင်သည်။ ကျွန်ုပ်၌ ပြဿနာတစ်ခုရှိပြီး ဘုရားသခင်ကို ခေါ်သောအခါ ဘုရားသခင်သည် ကျွန်ုပ်အတွက် လမ်းဖွင့်ပေးသင့်သည်ဟု စိတ်ထင်သည့်အပြင် ဘုရားသခင်ကို ယုံကြည်သောကြောင့် အရာရာ အဆင်ချောသင့်ပါသည်။ ထို့ကြောင့်ပင် ကျွန်ုပ်သည် တာဝန်ထမ်းဆောင်ပြီး ခက်ခဲသော အခြေအနေတစ်ခုကို ကြုံတွေ့သောအခါ ဘုရားသခင်ကို အထင်လွဲမှားပြီး ဆန့်ကျင်နိုင်ကာ ဘုရားသခင်သည် ထိုအရာများကို ကျွန်ုပ်အပေါ် မကျရောက်စေသင့်ဟု ခံစားမိသည်။) လူအများစု၌ ဤအယူအဆရှိ၏။ ယင်းသည် ဘုရားသခင်အား ယုံကြည်ခြင်းနှင့်ပတ်သက်၍ လူတို့၌ရှိသော နားလည်မှုတစ်မျိုးဖြစ်သည်။ လူတစ်ဦးသည် အကျိုးကျေးဇူးများ ရရှိရန် ဘုရားသခင်ကို ယုံကြည်ခြင်းဖြစ်ကာ အကျိုးကျေးဇူးများကို မရရှိလျှင် ဤလမ်းကြောင်းက မှား၍ဖြစ်ရမည်ဟု လူတို့က တွေးထင်ကြသည်။ သို့ဆိုလျှင် ဤအယူအဆက ယခု ပြေလည်သွားပြီလော။ သင်သည် ယင်းကို စတင်ပြုပြင်ပြီလော။ ဤအယူအဆက သင်၏အပြုအမူကို ထိန်းချုပ်သောအခါ သို့မဟုတ် သင်၏ ရှေ့လျှောက် ဦးတည်ရာလမ်းကြောင်းကို ထိခိုက်သောအခါ ယင်းကို ဖြေရှင်းဖို့ သမ္မာတရားကို ရှာဖွေပြီးပြီလော။ လူတို့သည် ၎င်းတို့၏ စိတ်နှလုံးထဲတွင် ဘုရားသခင်အား ယုံကြည်ခြင်းကို မကြာခဏ ဘောင်ခတ်ကာ ၎င်းတို့သည် ဘုရားသခင်ကို ယုံကြည်သဖြင့် အရာရာ အေးချမ်းသာယာသင့်သည်ဟု ယုံကြည်ကြသည်။ သို့တည်းမဟုတ် “ကျွန်ုပ်သည် ဘုရားသခင်အဖို့ မိမိကိုယ်ကို အသုံးခံပြီး မိမိ၏တာဝန်ကို ထမ်းဆောင်သဖြင့် ဘုရားသခင်က ကျွန်ုပ်၏မိသားစုကို ကောင်းချီးပေးသင့်သည်၊ ကျွန်ုပ်၏မိသားစု တစ်ခုလုံးကို ငြိမ်သက်ခြင်းပေးခြင်းဖြင့် ကောင်းချီးပေးသင့်သည်၊ ကျွန်ုပ် မဖျားနာရအောင်၊ ကျွန်ုပ်၏ မိသားစုအားလုံး ပျော်ရွှင်ရအောင် ထိုသို့ပြုသင့်သည်။ ထို့ပြင် ကျွန်ုပ်သည် မိမိတာဝန်ကို ထမ်းဆောင်သော်လည်း ဤသည်မှာ ဘုရားသခင်၏ အမှုတော်ဖြစ်သောကြောင့် ဘုရားသခင်သည် ယင်းအတွက် တာဝန်ဝတ္တရား တစ်ခုလုံးကို တာဝန်ယူသင့်ပြီး ကျွန်ုပ်အနေဖြင့် တာဝန်ထမ်းဆောင်ရာတွင် မည်သည့် အခက်အခဲ၊ အန္တရာယ် သို့မဟုတ် စုံစမ်းသွေးဆောင်ခြင်း မကြုံတွေ့ရအောင် အရာရာကို ကောင်းမွန်စွာ ကြိုတင်စီမံသင့်သည်။ ဤကဲ့သို့သော အရာတစ်ခုခု ဖြစ်ပျက်ပါက ယင်းသည် ဘုရားသခင် ပြုလုပ်သည့်အရာ မဖြစ်နိုင်လောက်” ဟု စဉ်းစားကြသည်။ ဤအရာများ အားလုံးမှာ လူတို့၏ အယူအဆများဖြစ်သည်။ လူတို့သည် ဘုရားသခင်၏ အလုပ်ကို နားမလည်သောအခါ ထိုကဲ့သို့သော အယူအဆများ ရှိတတ်ကြ၏။ သင်တို့သည် သင်တို့၏ တာဝန်ထမ်းဆောင်နေစဉ် ဤအယူအဆများ မကြာခဏ ပေါ်လာသလော။ (ပေါ်လာပါသည်။) အကယ်၍ သင်၏ အယူအဆများနှင့် စိတ်ကူးစိတ်သန်းများသည် ပုံမှန်မျှသာဖြစ်ပြီး ကျိုးကြောင်းဆီလျော်သည်၊ ဤသည်မှာ အမှုအရာများ ဖြစ်သင့်သည့် ပုံစံဖြစ်သည်ဟု အမြဲယုံကြည်ပြီး ယင်းတို့ကို ဖြေရှင်းဖို့ သမ္မာတရားကို မရှာဖွေပါက သင်သည် သမ္မာတရားကို ရရှိနိုင်မည် မဟုတ်သည့်အပြင် အသက်ဝင်ရောက်မှုလည်း ရှိမည်မဟုတ်ပေ။ သင့်အတွက် သမ္မာတရား၌ တန်ဖိုး သို့မဟုတ် အဓိပ္ပာယ် မရှိသည့်အပြင် ဘုရားသခင်၌ သင်၏ယုံကြည်ခြင်းသည်လည်း အဓိပ္ပာယ်မဲ့မည် ဖြစ်သည်။ ဘုရားသခင်၌ ၎င်းတို့၏ ယုံကြည်ခြင်းတွင် လူတို့သည် ဘုရားသခင်၏ နှုတ်ကပတ်တော်များကို မကြာခဏ စားသောက်သည်၊ တွေ့ဆုံပွဲများ တက်ရောက်သည်၊ တရားဒေသနာများကို နာယူပြီး အထူးသဖြင့် ပုံမှန် ဝိညာဉ်ရေးရာအသက်တာဖြင့် အသက်ရှင်သည်၊ သို့တစေ ၎င်းတို့သည် မိမိတို့၏ အယူအဆများကို အားထားခြင်းအားဖြင့် ပြုမူနေထိုင်ပြီး မိမိတို့၏ တာဝန်များကို ထမ်းဆောင်ကာ အရာရာကို ၎င်းတို့၏ အယူအဆများအ‌ပေါ် အခြေပြုသည်၊ ပြီးလျှင် အမျိုးမျိုးသော အမှုအရာအားလုံး၏ အမှားအမှန်ကို တိုင်းတာဖို့ မိမိတို့၏ အယူအဆများကို အသုံးပြုသည်ဆိုပါက ဤသို့သောလူတို့သည် ၎င်းတို့၏ အယူအဆများထဲ၌ အသက်ရှင်နေကြသည် မဟုတ်လော။ ၎င်းတို့သည် တရားဒေသနာများကို မည်မျှနာယူသည်ဖြစ်စေ၊ ဘုရားသခင်၏ နှုတ်ကပတ်တော်များကို မည်မျှစားသောက်သည် ဖြစ်စေ မိမိတို့၏ အယူအဆများအတွင်း အသက်ရှင်သောသူတို့သည် တကယ်ပင် ပြောင်းလဲနိုင်မည်လော။ ဘုရားသခင်နှင့် ၎င်းတို့၏ ဆက်ဆံရေးမှာ တိုးတက်နိုင်မည်လော။ (မတိုးတက်နိုင်ပါ။) သို့ဆိုလျှင် ဘုရားသခင်သည် ဤယုံကြည်ခြင်းမျိုးကို အသိအမှတ်ပြုသလော။ (အသိအမှတ်မပြုပါ။) သူ အသိအမှတ်မပြုသည်မှာ အသေအချာပင်။ ထို့အတွက်ကြောင့် လူတို့ထဲ၌ရှိသော အယူအဆများကို စိစစ်ရန် အရေးကြီးလေသည်။

လူအများစုသည် ဝလင်စွာ စားသောက်ထားပြီး အရာရာ အဆင်ပြေသောအခါ သို့မဟုတ် ရိုးရာဘာသာရေး ဟိတ်ဟန်များကို လိုက်နာစောင့်ထိန်းသောအခါ အယူအဆများ မရှိသော်လည်း ဘုရားသခင်သည် သူ၏အမှုကို ထမ်းဆောင်ပြီး သမ္မာတရားကို ဖော်ပြသောအခါ အယူအဆများ များပြားစွာ ထွက်ပေါ်လာသည်။ လူတို့သည် မိမိတို့၏တာဝန်ကို မထမ်းဆောင်ရသေးသည့်အချိန်နှင့် တွေ့ဆုံပွဲများကို ပုံမှန်အတိုင်းသာ တက်ရောက်သောအချိန်တွင် အယူအဆများ မရှိသော်လည်း ဘုရားသခင်က ၎င်းတို့အား တာဝန်ထမ်းဆောင်ရန် တောင်းဆိုသောအခါ သို့မဟုတ် ၎င်းတို့သည် မိမိတို့၏တာဝန်၌ အခက်အခဲများကို ကြုံတွေ့သောအခါတွင် အယူအဆများစွာ ထွက်ပေါ်လာသည်။ လူတို့သည် ဇာတိပကတိ စည်းစိမ်များ အားဖြင့် သက်သောင့်သက်သာရှိပြီး ဘဝကို ပျော်မွေ့နေသောအခါ အယူအဆများ မရှိသော်လည်း နာမကျန်းဖြစ်သောအခါ သို့မဟုတ် ဆင်းရဲဒုက္ခ ကြုံတွေ့သောအခါ အယူအဆများက အလိုလို ထွက်ပေါ်လာသည်။ ဥပမာအနေဖြင့် ၎င်းတို့သည် ဘုရားသခင်ကို မယုံကြည်မီ လူတစ်ဦး၏ အလုပ်နှင့် မိသားစုဘဝက အလုံးစုံ အဆင်ပြေ‌ချောမွေ့နေသော်လည်း ဘုရားသခင်ကို စတင်ယုံကြည်ပြီးနောက်တွင် ၎င်းတို့မနှစ်သက်သည့် အချို့အရာများ ဖြစ်ပျက်တတ်သည်။ တစ်ခါတစ်ရံတွင် ၎င်းတို့သည် ဝေဖန်ခံရသည်၊ ခွဲခြားဆက်ဆံခံရသည်၊ အနိုင်ကျင့်ခံရကာ အဖမ်းပင်ခံရသည်၊ နှိပ်စက်ခံရပြီး နာတာရှည်ရောဂါများဖြင့် ကျန်ရစ်ခဲ့ရသည်။ ယင်းတို့က ၎င်းတို့ကို စိတ်မသက်မသာ ဖြစ်စေပြီး “ဘုရားသခင်ကို ကျွန်ုပ်ယုံကြည်သည့် နှစ်ကာလများအတွင်း အမှုအရာများက အဘယ့်ကြောင့် အဆင်မပြေ ဖြစ်ခဲ့ရသနည်း။ ကျွန်ုပ်သည် စစ်မှန်သောဘုရားကို ယုံကြည်သည်ဖြစ်၍ ဘုရားက ကျွန်ုပ်ကို အဘယ့်ကြောင့် မကာကွယ်ပေးသနည်း။ ကျွန်ုပ်သည် ဆိုးယုတ်သော လူတို့၏ ရိုက်ပုတ်ခြင်းနှင့် နတ်ဆိုးများ၏ နင်းချေခြင်း ခံရသည်ကို ဘုရားသခင် အဘယ်သို့များ တွေ့မြင်ပြီး ဂရုမစိုက်ဘဲ နေနိုင်သနည်း” ဟု စဉ်းစားသည်။ လူတို့သည် ဤအယူအဆများ ထားရှိသည်မဟုတ်လော။ ဤအယူအဆများအား ၎င်းတို့ထားရှိခြင်း၏ နောက်ကွယ်ရှိ အကြောင်းရင်းမှာ အဘယ်နည်း။ လူတို့သည် “ဘုရားသခင်ကို ယခု ကျွန်ုပ်ယုံကြည်သည့်အတွက် ကျွန်ုပ်ကို သူပိုင်ပြီး ကျွန်ုပ်ကို ဘုရားသခင် တာဝန်ယူသင့်သည်၊ ကျွန်ုပ်၏ အစားအစာနှင့် နေရာထိုင်ခင်းကို တာဝန်ယူသင့်သည်၊ ကျွန်ုပ်၏ အနာဂတ်နှင့် ကံကြမ္မာကိုသာမက ကျွန်ုပ်၏ မိသားစု လုံခြုံမှုအပါအဝင် ကျွန်ုပ်ကိုယ်တိုင်၏ လုံခြုံမှုကိုလည်း တာဝန်ယူသင့်ကာ ကျွန်ုပ်အတွက် အရာရာ အဆင်ပြေမည့်အရေး၊ အရာရာသည် အေးအေးချမ်းချမ်းနှင့် အကြောင်းထူးမရှိ ဖြစ်မည့်အရေး အာမခံသင့်သည်” ဟု ယုံကြည်ကြသည်။ ထို့ပြင် တကယ့်အဖြစ်အပျက်များက လူတို့ အလိုရှိပြီး စိတ်ကူးသည့်အတိုင်း မဖြစ်လျှင် ၎င်းတို့က “ဘုရားသခင်အား ယုံကြည်ခြင်းသည် ကျွန်ုပ်က ကောင်းမည်ဟု သို့မဟုတ် လွယ်ကူမည်ဟု စိတ်ကူးခဲ့သလောက် မဖြစ်ပေ။ လက်စသတ်တော့ ကျွန်ုပ်သည် ဘုရားသခင်အား ကျွန်ုပ်၏ ယုံကြည်ခြင်း၌ ဤညှဉ်းပန်းနှိပ်စက်ခြင်းနှင့် ဆင်းရဲဒုက္ခအားလုံးကို ခံစားပြီး စမ်းသပ်မှုများစွာကို ဖြတ်သန်းရန် ရှိသေးသည်ပင်။ ဘုရားသခင်က ကျွန်ုပ်ကို အဘယ့်ကြောင့် မကာကွယ်သနည်း” ဟု စဉ်းစားကြသည်။ ဤစဉ်းစားပုံက မှန်သလော၊ သို့မဟုတ် မှားသလော။ ယင်းက သမ္မာတရားနှင့် ကိုက်ညီသလော။ (မကိုက်ညီပါ။) သို့ဆိုလျှင် ဤစဉ်းစားပုံက ၎င်းတို့သည် ဘုရားသခင်အား မ‌လျော်ကန်သော တောင်းဆိုမှုများကို ပြုလုပ်နေကြောင်း ပြသသည် မဟုတ်လော။ ဤစဉ်းစားပုံမျိုးရှိသော လူတို့သည် ဘုရားသခင်ကို အဘယ့်ကြောင့် ဆုမတောင်းသနည်း သို့မဟုတ် သမ္မာတရားကို အဘယ့်ကြောင့် မရှာဖွေသနည်း။ ဘုရားသခင်က လူတို့အား ထိုသို့သောအရာများကို ကြုံတွေ့စေခြင်းတွင် နောက်ကွယ်၌ ဘုရားသခင်၏ ကောင်းမွန်သော ရည်ရွယ်ချက်များသည် ပင်ကိုအားဖြင့် ရှိ၏။ ဘုရားသခင်၏ ရည်ရွယ်ချက်များကို လူတို့ အဘယ့်ကြောင့် နားမလည်ကြသနည်း။ ၎င်းတို့သည် ဘုရားသခင်၏ အမှုတော်နှင့်အတူ ပူးပေါင်းဆောင်ရွက်ခြင်း အဘယ့်ကြောင့် မရှိနိုင်သနည်း။ ဘုရားသခင်သည် လူတို့အနေဖြင့် သမ္မာတရားကို ရှာဖွေပြီး သမ္မာတရားကို ရရှိနိုင်ရန်နှင့် ၎င်းတို့သည် သမ္မာတရားအပေါ် မှီခိုအားထားခြင်းဖြင့် အသက်ရှင်ရန်အလို့ငှာ ၎င်းတို့အား ထိုသို့သောအရာများကို ရည်ရွယ်ချက်ရှိရှိ ကြုံတွေ့စေခြင်း ဖြစ်သည်။ သို့ရာတွင် လူတို့သည် သမ္မာတရားကို ရှာဖွေရမည့်အစား မိမိတို့၏ကိုယ်ပိုင် အယူအဆများနှင့် စိတ်ကူးစိတ်သန်းများကို အသုံးပြုလျက် ဘုရားသခင်ကို အကဲဖြတ်ကြသည်။ ဤသည်မှာ ၎င်းတို့၏ ပြဿနာပင်။ ဤသည်မှာ မနှစ်မြို့ဖွယ်သော ဤအရာများအား သင်နားလည်ရမည့်ပုံ ဖြစ်သည်။ မည်သူမျှ ဆင်းရဲဒုက္ခမရှိဘဲ ၎င်းတို့၏ တစ်ဘဝလုံး မသွားကြပေ။ လူအချို့အတွက် ယင်းက မိသားစုနှင့်သက်ဆိုင်သည်၊ အချို့အတွက်မူ အလုပ်နှင့်သက်ဆိုင်သည်၊ အချို့အတွက် အိမ်ထောင်ရေးနှင့် သက်ဆိုင်ပြီး အချို့အတွက် ကိုယ်မကျန်းမာခြင်းနှင့်သက်ဆိုင်သည်။ လူတိုင်း ဒုက္ခခံစားရမည်။ လူအချို့က “လူများသည် အဘယ့်ကြောင့် ဒုက္ခခံစားရမည်နည်း။ ကျွန်ုပ်တို့၏ အသက်တာများတစ်ခုလုံး၌ ငြိမ်းချမ်းစွာနှင့် ပျော်ရွှင်စွာ ရှင်သန်ဖို့ဆိုသည်မှာ မည်မျှ ကောင်းလိုက်မည်နည်း။ ကျွန်ုပ်တို့ ဒုက္ခမခံ၍ မရနိုင်သလော။” ဟု ပြောကြသည်။ မရပေ။ လူတိုင်း ဒုက္ခခံစားရမည်။ ဒုက္ခက လူပုဂ္ဂိုလ်တိုင်းကို ရုပ်ခန္ဓာ အသက်တာ၏ မြောက်မြားလှသော ခံစားရခြင်းများကို တွေ့ကြုံစေသည်၊ ဤခံစားရခြင်းများသည် အပြုသဘောဆောင်သည်ဖြစ်စေ၊ အပျက်သဘောဆောင်သည်ဖြစ်စေ၊ ဒုက္ခက လူတိုင်းကို ကွဲပြားသော ခံစားချက်များနှင့် နားလည်သဘောပေါက်ခြင်းတို့ကို ပေးသည်၊ သင့်အတွက်မှာမူ ယင်းက အသက်တာထဲရှိ သင်၏အတွေ့အကြုံများသာ ဖြစ်ပေသည်။ ဤသည်မှာ ရှုထောင့်တစ်ခုဖြစ်ပြီး လူများကို အတွေ့အကြုံပိုများစေဖို့အလို့ငှာ ဖြစ်သည်။ ဤသည်မှ သမ္မာတရားကို ရှာဖွေနိုင်ပြီး ဘုရားသခင်၏ ရည်ရွယ်ချက်များကို နားလည်နိုင်ပါက သင်သည် ဘုရားသခင်က သင့်ထံမှ လိုအပ်သည့် စံနှုန်းဖြင့် ယခင်ထက် သာ၍ နီးကပ်လာလိမ့်မည်။ နောက်ထပ် ရှုထောင့်မှာ ယင်းသည် ဘုရားသခင်က လူသားကို ပေးသည့် တာဝန် ဖြစ်သည်။ မည်သည့်တာဝန်နည်း။ ဤသည်မှာ သင်ကြုံသင့်သည့် ဆင်းရဲဒုက္ခဖြစ်သည်။ ဤဒုက္ခကို လက်ခံပြီး ခံယူနိုင်လျှင် ဤသည်မှာ သက်သေခံချက်ဖြစ်ပြီး ရှက်စရာမဟုတ်ပေ။ လူအချို့သည် ၎င်းတို့ နာမကျန်းဖြစ်သောအခါ အခြားသူများက ထိုအကြောင်းကို သိလာကြမည် စိုးကြသည်။ ၎င်းတို့သည် နာမကျန်းဖြစ်ခြင်းက ရှက်စရာတစ်စုံတစ်ရာ ဖြစ်သည်ဟု ထင်ကြသော်လည်း အမှန်တွင် ယင်းက ရှက်ရမည့်အရာတစ်ခု မဟုတ်ပေ။ ပုံမှန်လူတစ်ဦးအနေဖြင့် သင်သည် မကျန်းမာမှုကြားမှပင် ဘုရားသခင်၏ အစီအမံများကို ကျိုးနွံနာခံနိုင်သည်၊ ဒုက္ခမျိုးစုံကို ခံနိုင်ကာ သင်၏တာဝန်ကို ပုံမှန်အတိုင်း ထမ်းဆောင်နိုင်သေးသည်၊ သင့်အား ဘုရားသခင် ပေးသော တာဝန်ပေးစေခိုင်းချက်များကို အပြီးသတ်နိုင်သည်ဆိုလျှင် ဤသည်မှာ ကောင်းသောအရာလော၊ ဆိုးသောအရာလော။ ဤသည်မှာ ကောင်းသောအရာဖြစ်သည်၊ ဘုရားသခင်အပေါ် သင်၏ကျိုးနွံနာခံမှုအတွက် သက်သေခံချက်ဖြစ်သည်၊ သင့်အနေဖြင့် သင်၏ တာဝန်ကို သစ္စာစောင့်သိစွာ ထမ်းဆောင်နေခြင်းအတွက် သက်သေခံချက်ဖြစ်သည့်အပြင် ယင်းမှာ စာတန်အား အရှက်ရစေပြီး အောင်နိုင်သော သက်သေခံချက်ဖြစ်သည်။ သို့ဖြစ်၍ မည်သည့် ဆင်းရဲဒုက္ခကိုမဆို လက်ခံသင့်ပြီး ဖန်ဆင်းခံလူသားတိုင်းနှင့် ဘုရားသခင် ရွေးကောက်ထားသောလူတို့ အယောက်စီတိုင်းက ကျိုးနွံနာခံသင့်သည်။ ဤသည်မှာ ယင်းကို သင်နားလည်ရမည့်ပုံဖြစ်ပြီး သင်သည် ဤသင်ခန်းစာကို ယူကာ ဘုရားသခင်အပေါ် စစ်မှန်သောကျိုးနာခံမှုကို ရရှိရမည်ဖြစ်သည်။ ဤသည်မှာ ဘုရားသခင်၏ ရည်ရွယ်ချက်နှင့် အညီဖြစ်သည့်အပြင် ဘုရားသခင်၏ ဆန္ဒဖြစ်၏။ ဤသည်မှာ ဖန်ဆင်းခံလူသားတိုင်းအတွက် ဘုရားသခင် စီစဉ်သည့်အရာပင် ဖြစ်သည်။ ဤအခြေအနေများနှင့် အနေအထားများထဲ၌ သင့်အား ဘုရားသခင် နေရာချထားခြင်းသည် သင့်အား တာဝန်၊ ဝတ္တရားနှင့် တာဝန်ပေးစေခိုင်းချက် တစ်ခုအား ပေးအပ်ခြင်းနှင့် တူညီသောကြောင့် ယင်းတို့ကို သင် လက်ခံသင့်သည်။ ဤသည်မှာ သမ္မာတရား မဟုတ်လော။ (ဟုတ်ပါသည်။) ယင်းသည် ဘုရားသခင်ထံမှ လာသရွေ့ ဘုရားသခင်သည် သင့်အား ထိုသို့သော တောင်းဆိုမှုကိုပြုပြီး သင့်အတွက် ဤရည်ရွယ်ချက်ကို ထားရှိသရွေ့ ယင်းသည် သမ္မာတရားဖြစ်၏။ ယင်းကို သမ္မာတရားဖြစ်သည်ဟု အဘယ့်ကြောင့် ပြောရသနည်း။ အဘယ့်ကြောင့်ဆိုသော် ဤနှုတ်ကပတ်တော်များကို သမ္မာတရားအဖြစ် သင်လက်ခံပါက သင်၏ ဖောက်ပြန်ပျက်စီးသော စိတ်သဘောထား၊ သင်၏ အယူအဆများနှင့် သင်၏ ပုန်ကန်ခြင်းတို့ကို သင်ဖြေရှင်းနိုင်မည်ဖြစ်ကာ၊ သို့ဖြစ်၍ သင်သည် အခက်အခဲများကို ထပ်မံ ကြုံတွေ့သောအခါ ဘုရားသခင်၏ လိုအင်ဆန္ဒများကို ဆန့်ကျင်မည်မဟုတ် သို့မဟုတ် ဘုရားသခင်ကို ပုန်ကန်မည်မဟုတ်ပေ။ တစ်နည်းအားဖြင့် သင်သည် သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်ကို ကျိုးနွံနာခံနိုင်မည် ဖြစ်သည်။ ဤနည်းအားဖြင့် သင်သည် စာတန်ကို အရှက်ရစေသည့် သက်သေခံချက်ကို ပေးနိုင်မည်ဖြစ်ကာ ကယ်တင်ခြင်းကို ရရှိနိုင်မည်ဖြစ်သည်။ အကယ်၍ သင်သည် သင့်ကိုယ်ပိုင် အယူအဆများနှင့် ထင်မြင်ချက်များဖြင့် သွားလျက် “ကျွန်ုပ် ယခု ဘုရားသခင်ကို ယုံကြည်သောကြောင့် ဘုရားသခင် ကျွန်ုပ်ကို ကောင်းချီးပေးသင့်သည်။ ကျွန်ုပ်သည် ကောင်းချီးပေးခြင်းခံရသော သူတစ်ဦး ဖြစ်သင့်သည်” ဟု စဉ်းစားပါက ဤကောင်းချီးမင်္ဂလာကို သင် နားလည်သည်မှာ မည်သို့နည်း။ သင်နားလည်သည့် ကောင်းချီးမင်္ဂလာသည် တစ်သက်လုံး ခမ်းနားထည်ဝါမှုနှင့် ချမ်းသာကြွယ်ဝခြင်း၊ သင်စားသောက်လိုသမျှ အရာတိုင်းကို ရရှိခြင်း၊ ဖျားနာမှုမရှိခြင်း၊ အရာရာပြည့်စုံလျက် မွေးဖွားလာခြင်း၊ လိုချင်သမျှအတွက် အရာရာ အဆင်သင့်ဖြစ်ခြင်းနှင့် လုပ်ယူစရာမလိုဘဲ ရုပ်ဝတ္ထုဆိုင်ရာ ချမ်းသာသောဘဝတစ်ခုကို ပျော်မွေ့ခြင်းပင် ဖြစ်သည်။ ထို့အပြင် ယင်းသည် မည်သည့်နာကျင်မှုမျှ မရှိဘဲ ထူးကဲကောင်းမွန်သော သက်သောင့်သက်သာရှိခြင်းထဲ၌ အသက်ရှင်ရင်း အရာရာအဆင်ပြေ ချောမွေ့နေသည့် အေးချမ်းသောဘဝကို နေထိုင်ရန်ဖြစ်သည်။ ဤသည်မှာ ကောင်းချီးမင်္ဂလာမှာ မည်သည့်အရာဖြစ်သည်ဟု သင်ယူဆသည့်အရာ ဖြစ်သည်။ သို့သော် ယခုကြည့်ရလျှင် ထိုအရာသည် ကောင်းချီးမင်္ဂလာ ဟုတ်သလော။ ထိုအရာသည် ကောင်းချီးမင်္ဂလာမဟုတ်၊ ဘေးဒုက္ခဖြစ်သည်။ ဇာတိပကတိ စည်းစိမ်များကို မွေ့လျော်ခံစားသည့် လမ်းကြောင်းကို လျှောက်လှမ်းခြင်းက သင့်အား ဘုရားသခင်ထံမှ ပို၍ပို၍ ဝေးရာသို့ မျောပါစေသည်သာမက ဤကောက်ကျစ်ဆိုးယုတ်သော ကမ္ဘာလောကထဲသို့ သင့်အား ပို၍ပို၍ နက်ရှိုင်းစွာ နစ်မြုပ်သွားစေမည် ဖြစ်ကာ သင်ရုန်းထွက်လွတ်မြောက်အောင် အားထုတ်နိုင်မည် မဟုတ်ပေ။ ဖန်ဆင်းရှင်သည် သင့်ကို ခေါ်ယူသောအခါ သင် သံယောဇဉ်ဖြစ်သည့် အရာများစွာရှိကာ ဤဇာတိပကတိ စည်းစိမ်များကို သင် လက်လွှတ်နိုင်ရန် ဝန်လေးပေမည်။ ဘုရားသခင်သည် သင့်အား တာဝန်ပေးစေခိုင်းချက်ပေးပြီး တာဝန်တစ်ခု ထမ်းဆောင်ရန် ခိုင်းစေလျှင်ပင် သင်သည် မိမိကိုယ်ကို ကိန်းကြီးခန်းကြီး သဘောထားလွန်းသည်။ ယနေ့တွင် သင်နေမကောင်းလျှင် မနက်ဖြန်တွင် သင် စိတ်အခြေအနေ မကောင်းပေ၊ သင်သည် မိဘများကို လွမ်းဆွတ်သည်၊ အဖော်ကို လွမ်းဆွတ်လျက် နေ့စဉ် ဇာတိပကတိဆိုင်ရာ အမှုအရာများကိုသာ တွေးတောပြီး မည်သည့်တာဝန်ကိုမျှ ကောင်းစွာ မထမ်းဆောင်ဘဲ ပျော်မွေ့ဖွယ်ရာများကို အခြားသူများထက် ပို၍လိုချင်သည်။ သင်သည် ကပ်ပါးကောင်ကဲ့သို့ နေထိုင်ကာ သမ္မာတရားကို လက်တွေ့လုပ်ဆောင်နိုင်သလော။ သင်သည် သက်သေခံနိုင်သလော။ မခံနိုင်ပေ။ ဘုရားသခင်အား ယုံကြည်ခြင်းနှင့်ပတ်သက်၍ လူတို့၌ စိတ်ကူးစိတ်သန်း မြောက်မြားစွာရှိသည်။ ၎င်းတို့က ၎င်းတို့သည် ဘုရားသခင်အား ယုံကြည်လာပြီးနောက်တွင် ၎င်းတို့တစ်ဘဝလုံး ဓနဥစ္စာနှင့် အေးချမ်းသာယာမှု ရှိလိမ့်မည်၊ ၎င်းတို့၏ ဆွေမျိုးသားချင်းများ အားလုံးသည် အားကျစိတ်ဖြင့် မျက်လုံးများ တောက်ပကာ ၎င်းတို့နှင့်အတူ အကျိုးခံစားရမည်၊ ၎င်းတို့သည် မည်သည့်အခါမျှ ဆင်းရဲမည် မဟုတ်သည့်အပြင် မည်သည့်အခါမျှ မဖျားနာ သို့မဟုတ် မည်သည့်ဘေးဒုက္ခမျှ ကြုံတွေ့ရမည်မဟုတ်ဟု စိတ်ကူးကြသည်။ ထိုသို့သော စိတ်ကူးစိတ်သန်းများက လူတို့ကို ဘုရားသခင်အပေါ် မလျော်ကန်သော တောင်းဆိုမှုများကို ရှိစေသည်။ သင်သည် ဘုရားသခင်အပေါ် မလျော်ကန်သော တောင်းဆိုမှုများ ရှိလာသောအခါ ဘုရားသခင်နှင့် သင်၏ ဆက်ဆံရေးက ပုံမှန်ဖြစ်သလော၊ သို့မဟုတ် ပုံမမှန်ဖြစ်သလော။ ယင်းသည် ပုံမမှန်သည်မှာ အသေအချာပင်။ သို့ဆိုလျှင် ဤအယူအဆများနှင့် စိတ်ကူးစိတ်သန်းများက သင့်အား ဘုရားသခင်ဘက်၌ ရပ်တည်စေသလော၊ သို့မဟုတ် ဘုရားသခင်အား ဆန့်ကျင်စေသလော။ ယင်းတို့သည် သင့်အား ဘုရားသခင်အား ဆန့်ကျင်လျက် ရပ်တည်ရန်၊ ဘုရားသခင်နှင့် ယှဉ်ပြိုင်ပြီး ခုခံရန်၊ ဘုရားသခင်ကို သစ္စာပင်ဖောက်ပြီး စွန့်ခွာရန်သာ အကြောင်းခံနိုင်ကာ ဤအပြုအမူများက ပို၍သာ ပြင်းထန်လာသည်။ တစ်နည်းဆိုလျှင် လူတို့၌ ဤအယူအဆများ ရှိသည်နှင့် တစ်ပြိုင်နက် ၎င်းတို့သည် ဘုရားသခင်နှင့် ပုံမှန်ဆက်ဆံရေးကို ဆက်၍ မထိန်းသိမ်းနိုင်တော့ပေ။ လူတို့သည် ဘုရားသခင်နှင့်ပတ်သက်၍ အယူအဆများ ရှိလာသောအခါ ၎င်းတို့၏ စိတ်နှလုံးများ၌ ပုန်ကန်ခြင်းနှင့် အပျက်သဘောဆောင်ခြင်း ခံစားချက်များ ထွက်ပေါ်လာသည်။ ဤကဲ့သို့သော အချိန်များတွင် ၎င်းတို့သည် ဤအယူအဆများကို ဖြေရှင်းဖို့ သမ္မာတရားကို ရှာဖွေသင့်သည်။ ၎င်းတို့သည် သမ္မာတရားကို နားလည်သောအခါ၊ ၎င်းတို့အား ဘုရားသခင်ပေးသော တာဝန်ပေးစေခိုင်းချက်နှင့် သူ့အပေါ် ၎င်းတို့၏ ယုံကြည်ခြင်းအတွက် ဘုရားသခင်၌ရှိသည့် များစွာသော တောင်းဆိုချက်များကို နားလည်သောအခါ ဤအရာများကို ၎င်းတို့ နားလည်ထားပြီး ဘုရားသခင်၏ တောင်းဆိုချက်များနှင့်အညီ ပြုမူလုပ်ဆောင်နိုင်လျှင် ဤနည်းအားဖြင့် ၎င်းတို့၏ အယူအဆများနှင့် စိတ်ကူးစိတ်သန်းများမှာ ပြေလည်သွားမည် ဖြစ်သည်။ ၎င်းတို့သည် သမ္မာတရားကို နားလည်လာသည်နှင့် ၎င်းတို့၏ အယူအဆများကို ပင်ကိုအားဖြင့် စွန့်ပစ်မည်ဖြစ်ကာ ထိုအချိန်တွင် ဘုရားသခင်နှင့် ၎င်းတို့၏ ဆက်ဆံရေးမှာ ပို၍ ပုံမှန်ဖြစ်လာမည်ဖြစ်သည်။ အယူအဆများကို ဖြေရှင်းခြင်းမှာ ဘုရားသခင်နှင့်ပတ်သက်သော အထင်လွဲမှားမှုများကို ဖြေရှင်ခြင်းနှင့် တူညီသည်။ နောက်တစ်နည်းဖြင့် ဆိုရလျှင် ၎င်းတို့သည် ၎င်းတို့၏ အယူအဆများကို လက်လွှတ်ပြီး ဖြေရှင်းသောအခါမှသာ သမ္မာတရားက မည်သည့်အရာဖြစ်သည်နှင့် ဘုရားသခင်၏ တောင်းဆိုမှုများက မည်သည့်အရာများ ဖြစ်သည်ကို ၎င်းတို့ နားလည်မည်ဖြစ်သည်။

သင်တို့၏ တာဝန်များ ထမ်းဆောင်မှုအပေါ် သြဇာသက်ရောက်နိုင်သည့် အခြားမည်သည့် အယူအဆများ သင်တို့၏ စိတ်နှလုံးများထဲ၌ ရှိသနည်း။ သင်တို့၏ အသက်တာများထဲတွင် မည်သည့်အယူအဆများက သင်တို့အပေါ် မကြာခဏ သြဇာသက်ရောက်ပြီး အုပ်စိုးတတ်သနည်း။ သင့်အပေါ်တွင် သင့်အကြိုက်မဟုတ်သည့် အချို့သောအရာများ ဖြစ်ပျက်သောအခါ သင်၏ အယူအဆများက အလိုလို ပေါ်ထွက်လာပြီးနောက် သင်သည် ဘုရားသခင်အား ညည်းညူသည်၊ ဘုရားသခင်နှင့် ငြင်းခုံယှဉ်ပြိုင်ကာ ယင်းတို့က ဘုရားသခင်နှင့် သင်၏ဆက်ဆံရေးတွင် မြန်ဆန်သော ပုံစံပြောင်းလဲမှုတစ်ခုကို ဖြစ်ပွားစေသည်။ ဘုရားသခင်ကို သင် လွန်စွာ ချစ်သည်၊ သူ့အပေါ် သင် အလွန်သစ္စာစောင့်သိသည်ဟု ထင်မှတ်ခြင်းနှင့် သင်၏ တစ်ဘဝလုံးကို သူ့အား ဆက်ကပ်လိုခြင်းဟူသည့် အစက သင်ဖြစ်ခဲ့သည့် ပုံစံမှနေ၍ သင်သည် ရုတ်တရက် စိတ်နှလုံးပြောင်းလဲခြင်း၊ သင်၏တာဝန်ကို ထမ်းဆောင်ရန်နှင့်ဘုရားသခင်ကို သစ္စာစောင့်သိရန် နောက်ထပ်အလိုမရှိတော့ခြင်းသို့ ပြောင်းလဲသွားပြီး ဘုရားသခင်၌ သင်၏ယုံကြည်ခြင်းကို နောင်တရသည်၊ ဤလမ်းကြောင်းအား ရွေးချယ်ခဲ့ပြီးသည်ကို နောင်တရပြီးလျှင် ဘုရားသခင်၏ ရွေးချယ်ခံရခြင်းနှင့် ပတ်သက်၍ပင် ညည်းညူသည်။ အခြားမည်သည့် အယူအဆများက ဘုရားသခင်နှင့် သင်၏ဆက်ဆံရေး၌ ရုတ်တရက် အပြောင်းအလဲတစ်ခုကို ဖြစ်စေနိုင်သနည်း။ (ဘုရားသခင်သည် ကျွန်ုပ်ကို စစ်ကြောရန်နှင့် ထုတ်ဖော်ရန်အတွက် အခြေအနေတစ်ခုကို စီစဉ်ဖွဲ့စည်းပြီး ကျွန်ုပ်သည် ကောင်းသောအဆုံးသတ် ရှိမည်မဟုတ်ဟု ခံစားရသောအခါ ဘုရားသခင်နှင့်ပတ်သက်၍ အယူအဆများ ဖြစ်ပေါ်လာပါသည်။ ကျွန်ုပ်သည် ဘုရားသခင်ကို ယုံကြည်ပြီး ဘုရားသခင်နောက်လိုက်သည်၊ မိမိ၏တာဝန်ကို အမြဲလုပ်ဆောင်ခဲ့ပြီး ဖြစ်သောကြောင့် ဘုရားသခင်ကို ကျွန်ုပ် မကျောခိုင်းသရွေ့ ကျွန်ုပ်ကို သူ မပစ်ပယ်သင့်ဟု ကျွန်ုပ်ယူဆပါသည်။) ထိုအရာမှာ အယူအဆတစ်မျိုးဖြစ်၏။ သင်တို့၌ ထိုသို့သော အယူအဆမျိုး မကြာခဏ ရှိသလော။ ဘုရားသခင်၏ ပစ်ပယ်ခံရခြင်းနှင့် ပတ်သက်၍ သင်တို့၏ နားလည်ခြင်းမှာ အဘယ်နည်း။ သင့်ကို ဘုရားသခင် ပစ်ပယ်ထားသည်ဆိုပါက ထိုအရာက ဘုရားသခင် သင့်ကို အလိုမရှိသည့်အပြင် သင့်ကို ကယ်တင်မည် မဟုတ်ဟု ဆိုလိုသည်ဟူ၍ သင်တို့ ထင်သလော။ ဤသည်မှာ အယူအဆနောက်တစ်မျိုး ဖြစ်၏။ သို့ဆိုလျှင် ထိုသို့သော အယူအဆမျိုး မည်ကဲ့သို့ ဖြစ်ပေါ်သနည်း။ ယင်းသည် သင်၏ စိတ်ကူးစိတ်သန်းမှ လာသလော၊ သို့မဟုတ် ယင်း၌ အခြေခံအကြောင်းရင်း ရှိသလော။ ဘုရားသခင် သင့်ကို ကောင်းသောအဆုံးသတ် ပေးမည်မဟုတ်ဟု သင် မည်သို့သိသနည်း။ သင့်ကို ဘုရားသခင် ကိုယ်တိုင်ကိုယ်ကျ ပြောခဲ့သလော။ ထိုကဲ့သို့သော ထင်မြင်ချက်များသည် သင်ဆုံးဖြတ်သတ်မှတ်သည့်အရာ လုံးလုံးလျားလျား ဖြစ်သည်။ ဤသည်မှာ အယူအဆတစ်ခု ဖြစ်ကြောင်း ယခု သင်သိသည်။ အဓိကမေးခွန်းမှာ ယင်းကို မည်သို့ဖြေရှင်းရမည်ဟူသည်ပင်။ အမှန်တွင် လူတို့သည် ဘုရားသခင်၌ ယုံကြည်ခြင်းနှင့်ပတ်သက်၍ အယူအဆများစွာ ရှိကြ၏။ အကယ်၍ သင်၌ အယူအဆရှိမှန်း သင် သဘော‌ပေါက်နိုင်ပါက ယင်းသည် မှားယွင်းကြောင်း သင် သိသင့်သည်။ သို့ဆိုလျှင် ဤအယူအဆများကို မည်ကဲ့သို့ ဖြေရှင်းသင့်သနည်း။ ဦးစွာ ဤအယူအဆများက အသိပညာမှ လာသလော၊ သို့မဟုတ် စာတန်ဆန်သော အတွေးအခေါ်များမှ လာသလော၊ အမှားက မည်သည့်နေရာ၌ရှိသည်၊ အန္တရာယ်က မည်သည့်နေရာ၌ရှိသည် ဟူသည်ကို သင် ရှင်းလင်းစွာ သိမြင်ဖို့လိုပြီး ဤအရာကို သင် ရှင်းလင်းစွာ သိမြင်လိုက်သည်နှင့် တစ်ပြိုင်နက် သင်သည် အယူအဆကို ပင်ကိုအားဖြင့် လက်လွှတ်နိုင်မည် ဖြစ်သည်။ သို့ရာတွင် ဤသည်မှာ ယင်းကို သင် လုံးလုံးလျားလျား ဖြေရှင်းသည်နှင့် မတူညီပေ။ သမ္မာတရားကို သင် ရှာဖွေရဦးမည်ဖြစ်သည်။ ဘုရားသခင်၏ တောင်းဆိုမှုများက မည်သည့်အရာဖြစ်သည်ကို မြင်တွေ့ရဦးမည် ဖြစ်ပြီးနောက် ဘုရားသခင်၏ နှုတ်ကပတ်တော်များနှင့်အညီ ထိုအယူအဆကို စိစစ်ရဦးမည် ဖြစ်သည်။ ထိုအယူအဆမှာ မှားယွင်းကြောင်း၊ ယင်းသည် အဓိပ္ပာယ်မဲ့သော အရာတစ်ခုဖြစ်ကြောင်း၊ ယင်းသည် သမ္မာတရားနှင့် လုံးဝ မကိုက်ညီကြောင်းကို သင် ရှင်းလင်းစွာ ထိုးထွင်းသိမြင်နိုင်သောအခါ ယင်းမှာ သင်သည် ထိုအယူအဆကို အခြေခံအားဖြင့် ဖြေရှင်းပြီးပြီဟု ဆိုလိုသည်။ သင်သည် သမ္မာတရားကို မရှာဖွေလျှင်၊ အယူအဆကို ဘုရားနှုတ်ကပတ်တော်များနှင့် မနှိုင်းယှဉ်လျှင် သင်သည် အယူအဆမှာ မည်သို့မှားယွင်းကြောင်း ရှင်းလင်းစွာ ထိုးထွင်းသိမြင်နိုင်မည် မဟုတ်သဖြင့် သင်သည် အယူအဆကို လုံးလုံးလျားလျား လက်လျှော့နိုင်မည် မဟုတ်ပေ။ ယင်းသည် အယူအဆတစ်ခု ဖြစ်ကြောင်း သင်သိလျှင်ပင် ယင်းကို လုံးလုံး လက်လွှတ်နိုင်ခြင်း ရှိချင်မှ ရှိပေမည်။ ထိုသို့သော အခြေအနေများတွင် သင်၏အယူအဆများက ဘုရားသခင်၏ တောင်းဆိုမှုများနှင့် ကွဲလွဲဆန့်ကျင်သောအခါနှင့် သင်၏အယူအဆများက မှားယွင်းနေကြောင်းကို သင်သတိပြုမိသည့်တိုင် သင်၏စိတ်နှလုံးက သင့်အယူအဆများကို ဖက်တွယ်ထားနေသေးကာ သင်၏ အယူအဆများက သမ္မာတရားနှင့် သဘောကွဲလွဲနေသည်ကို သင်သေချာပေါက်သိသည့်တိုင် သင်၏ စိတ်နှလုံးထဲတွင် သင်၏ အယူအဆများက ယုတ္တိတန်သည်ဟု ထင်နေသေးလျှင်ပင် သင်သည် သမ္မာတရားကို နားလည်သောသူတစ်ဦး ဖြစ်မည်မဟုတ်သည့်အပြင် သင်ကဲ့သို့သော လူတို့၌ အသက်ဝင်ရောက်မှု မရှိဘဲ ဝိညာဉ်ရင့်သန်မှု၌ လွန်စွာ ချို့တဲ့နေပေသည်။ သာဓကအားဖြင့် လူတို့သည် ၎င်းတို့၏ကိုယ်ပိုင် အဆုံးသတ်နှင့် ပန်းတိုင်အတွက်သာမက ၎င်းတို့၏တာဝန်ခန့်အပ်မှုအား ပြုပြင်ခြင်းနှင့် ၎င်းတို့၏တာဝန်မှ ဖြုတ်ချခံရခြင်းအတွက် အထူးသဖြင့် ဆတ်ဆတ်ထိ မခံကြပေ။ လူအချို့သည် ထိုကဲ့သို့သော အရာများနှင့် ပတ်သက်၍ မှားယွင်းသော ကောက်ချက်ကို မကြာခဏ ချကြကာ ၎င်းတို့၏ တာဝန်၌ ဖြုတ်ချခံရပြီး ၎င်းတို့၌ နောက်ထပ် အဆင့်အတန်း မရှိသည်နှင့်တစ်ပြိုင်နက်၊ သို့မဟုတ် ဘုရားသခင်က ၎င်းတို့ကို မနှစ်သက်တော့ကြောင်း သို့မဟုတ် အလိုမရှိတော့ကြောင်း ပြောလျှင် ၎င်းတို့အတွက် ဇာတ်သိမ်းသွားပြီဟု ထင်ကြ၏။ ဤသည်မှာ ၎င်းတို့၏ ဆုံးဖြတ်သတ်မှတ်ချက် ဖြစ်၏။ ၎င်းတို့က “ဘုရားသခင်ကို ယုံကြည်ခြင်း၌ အကျိုးမရှိ၊ ကျွန်ုပ်ကို ဘုရားသခင် အလိုမရှိသည့်အပြင် ကျွန်ုပ်၏အဆုံးသတ်ကို သတ်မှတ်ထားပြီး ဖြစ်သောကြောင့် နောက်ထပ် အသက်ရှင်ရခြင်း၏ အကျိုးက မည်သည့်အရာနည်း” ဟု ထင်မှတ်ကြသည်။ ထိုကဲ့သို့သော ထင်မြင်ချက်များကို ကြားရသည်တွင် အခြားသူများက ၎င်းတို့ကို ယုတ္တိတန်ပြီး သိက္ခာရှိသည်ဟု ထင်ကြသည်။ သို့သော် ဤသည်မှာ အမှန်တွင် မည်သည့်စိတ်ကူးမျိုး ဖြစ်သနည်း။ ယင်းမှာ ဘုရားသခင်အား ပုန်ကန်ခြင်း၊ မျှော်လင့်ချက်ကင်းမဲ့သော စိတ်၏လွှမ်းမိုးခံရခြင်း ဖြစ်သည်။ ၎င်းတို့သည် အဘယ်ကြောင့် မျှော်လင့်ချက်ကင်းမဲ့သော စိတ်၏ လွှမ်းမိုးခြင်း ခံရသနည်း။ ယင်းမှာ ၎င်းတို့သည် ဘုရားသခင်၏ ရည်ရွယ်ချက်များကို နားမလည်သောကြောင့်၊ လူတို့ကို ဘုရားသခင် မည်ကဲ့သို့ ကယ်တင်သည်ကို ရှင်းလင်းစွာ မမြင်နိုင်သောကြောင့်အပြင် ၎င်းတို့၌ ဘုရားသခင်အား စစ်မှန်သော ယုံကြည်မှု မရှိသောကြောင့် ဖြစ်သည်။ လူတို့သည် မျှော်လင့်ချက်ကင်းမဲ့သော စိတ်၏ လွှမ်းမိုးခြင်းခံရသောအခါ ဘုရားသခင် သိသလော။ (သိပါသည်။) ဘုရားသခင် သိသည်ဆိုလျှင် ထိုကဲ့သို့သော လူတို့ကို သူ မည်သို့ ဆက်ဆံသနည်း။ လူတို့သည် အယူအဆတစ်မျိုးကို ထားရှိကာ “ဘုရားသခင်သည် လူသားအပေါ် သူ၏ ကြီးမားသည့် အဖိုးအခ များစွာကို အသုံးခံခဲ့ပြီ၊ သူသည် လူတိုင်းအပေါ်၌ များစွာသော အမှုကို ပြုခဲ့ပြီဖြစ်ပြီး များစွာသော ကြိုးစားအားထုတ်မှုကို စိုက်ထုတ်ခဲ့ပြီ။ ဘုရားသခင်အနေဖြင့် လူတစ်ဦးကို ရွေးချယ်ရန်နှင့် ကယ်တင်ရန် မလွယ်ကူချေ။ လူတစ်ဦးသည် မျှော်လင့်ချက်ကင်းမဲ့သော စိတ်၏ လွှမ်းမိုးခြင်းခံရပါက ဘုရားသခင် လွန်စွာ နာကျင်မည် ဖြစ်ပြီး ထိုသူ ပြန်ထရန် အားထုတ်နိုင်မည်ဟု နေ့စဉ်နေ့တိုင်း မျှော်လင့်နေမည် ဖြစ်သည်” ဟု ဆိုကြသည်။ ဤသည်မှာ အပေါ်ယံအဆင့်၌ ရှိသည့် အဓိပ္ပာယ်သက်ရောက်မှု ဖြစ်သော်လည်း အမှန်တွင် ယင်းသည် လူသား၏ အယူအဆတစ်ခုလည်း ဖြစ်သည်။ ဘုရားသခင်သည် ထိုသို့သော လူတို့အပေါ် သဘောထားတစ်ခု ရှိ၏။ သင်သည် မျှော်လင့်ချက်ကင်းမဲ့သော စိတ်၏ လွှမ်းမိုးခြင်းခံရပြီး ရှေ့ဆက်တိုးရန် မကြိုးစားပါက သူသည် သင့်အား သင့်ဘာသာ ရွေးချယ်ခွင့်ပြုမည် ဖြစ်သည်။ သူသည် သင့်စိတ်ဆန္ဒကိုဆန့်ကျင်လျက် တစ်စုံတစ်ခုကို ပြုလုပ်ရန် သင့်အား အတင်းအကျပ်ခိုင်းမည် မဟုတ်ပေ။ အကယ်၍ သင်က “ကျွန်ုပ်သည် ဖန်ဆင်းခံတစ်ဦး၏ တာဝန်ကို ထမ်းဆောင်ရန်၊ ဘုရားသခင် ခိုင်းသည့်အတိုင်း လက်တွေ့လုပ်ဆောင်ဖို့ ကျွန်ုပ်တတ်နိုင်သမျှကို ပြုလုပ်ရန်နှင့် ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်ရန် အလိုရှိနေဆဲ ဖြစ်သည်။ ကျွန်ုပ်သည် မိမိ၏ ဆုကျေးဇူးနှင့် ပါရမီအားလုံးကို အသုံးပြုမည် ဖြစ်ပြီး ကျွန်ုပ် မည်သည့်အရာကိုမျှ မတတ်စွမ်းနိုင်ပါက ကျိုးနွံနာခံဖို့နှင့် နာခံလိုက်လျှောက်ဖို့ သင်ယူမည်ဖြစ်သည်။ ကျွန်ုပ်သည် မိမိ၏တာဝန်ကို စွန့်ပစ်မည်မဟုတ်” ဟု ဆိုလျှင် ဘုရားသခင်က “သင်သည် ဤပုံစံအတိုင်း အသက်ရှင်လိုစိတ်ရှိလျှင် ဆက်လက်၍ လိုက်လျှောက်လော့။ သို့သော် သင်သည် ဘုရားသခင် တောင်းဆိုသည့်အတိုင်း လုပ်ရမည်။ ဘုရားသခင် သတ်မှတ်ထားသော စံနှုန်းများနှင့် သူ၏စည်းမျဉ်းများမှာမူ မပြောင်းလဲ” ဟု ဆိုမည်ဖြစ်သည်။ ဤစကားများက မည်သည့်အရာကို ဆိုလိုသနည်း။ ယင်းတို့က လူတို့သည်သာ မိမိတို့ကိုယ်ကို စွန့်ပစ်နိုင်သည်၊ ဘုရားသခင်က တစ်စုံတစ်ဦးကို မည်သည့်အခါတွင်မျှ စွန့်ပစ်လိမ့်မည်မဟုတ်ဟု ဆိုလိုပေသည်။ နောက်ဆုံးတွင် ကယ်တင်ခြင်းကို ရရှိနိုင်ပြီး ဘုရားသခင်ကို ရှုမြင်နိုင်သူ၊ ဘုရားသခင်နှင့် ပုံမှန်ဆက်ဆံရေး တည်ဆောက်သောသူနှင့် ဘုရားသခင်၏ ရှေ့မှောက်သို့ လာနိုင်သောသူ မည်သူမဆိုအတွက်၊ ဤသည်မှာ တစ်ကြိမ်တည်းဖြင့် ကျရှုံးပြီးနောက်၊ သို့မဟုတ် တစ်ကြိမ်တည်းဖြင့် ပြုပြင်ခံရပြီးနောက်၊ သို့မဟုတ် တစ်ကြိမ်တည်းဖြင့် တရားစီရင်ခံရပြီး ပြစ်တင်ဆုံးမခံရပြီးနောက် စွမ်းဆောင်ရရှိနိုင်သည့် တစ်စုံတစ်ရာ မဟုတ်ပေ။ ပေတရုသည် စုံလင်စေခြင်း မခံခဲ့ရမီတွင် သူသည် အကြိမ်ရာပေါင်းများစွာ စစ်ဆေးခံခဲ့ရသည်။ အဆုံးတိုင်အောင် အလုပ်လုပ်ပေးပြီးနောက် ကျန်ရှိသောသူတို့ထဲတွင် အဆုံးထိ မရောက်မီ စမ်းသပ်မှုများနှင့် စစ်ဆေးခြင်းကို ရှစ်ကြိမ်၊ သို့မဟုတ် ဆယ်ကြိမ်သာ တွေ့ကြုံပြီးသူတစ်ဦး ရှိလိမ့်မည် မဟုတ်ပေ။ လူတစ်ဦးသည် အကြိမ်ရေမည်မျှ စစ်ကြောခံရပြီး စစ်ဆေးခံရသည်ဖြစ်စေ ဤသည်မှာ ဘုရားသခင်၏ ချစ်ခြင်းမေတ္တာ မဟုတ်လော။ (ဟုတ်ပါသည်။) သင်သည် ဘုရားသခင်၏ ချစ်ခြင်းမေတ္တာကို ရှုမြင်နိုင်သောအခါ လူသားအပေါ် ဘုရားသခင်၏ သဘောထားကို နားလည်နိုင်မည်ဖြစ်သည်။

လူအချို့သည် ဘုရားသခင်၏ နှုတ်ကပတ်တော်များကို ဖတ်ပြီး ဘုရားသခင်က လူတို့အား သူ၏နှုတ်ကပတ်တော်များအားဖြင့် ပြစ်တင်ရှုတ်ချသည်ကို တွေ့ရသောအခါ ၎င်းတို့သည် အယူအဆများ ဖြစ်ပေါ်လာကာ အတိုက်အခံလုပ်သည်ဟု ခံစားကြသည်။ ဥပမာ သင်သည် သမ္မာတရားကို လက်မခံသဖြင့် ဘုရားသခင်က သင့်ကိုနှစ်သက်ခြင်း သို့မဟုတ် သင့်ကိုလက်ခံခြင်း မရှိကြောင်း၊ သင်သည် ဒုစရိုက်အမှုပြုသူ၊ အန္တိခရစ်တစ်ဦး ဖြစ်ကြောင်း၊ သင့်အား ကြည့်ရုံမျှနှင့် စိတ်မချမ်းသာကြောင်း၊ ထို့အပြင် သူသည် သင့်ကို အလိုမရှိကြောင်း ဘုရားသခင်၏ နှုတ်ကပတ်တော်များက ဆိုသည်။ လူတို့က ဤနှုတ်ကပတ်တော်များကို ဖတ်ပြီးလျှင် “ဤနှုတ်ကပတ်တော်များမှာ ကျွန်ုပ်ကို ရည်ရွယ်ထားခြင်းဖြစ်သည်။ ဘုရားသခင်သည် ကျွန်ုပ်ကို အလိုမရှိကြောင်း အခိုင်အမာ ဆုံးဖြတ်ထားပြီးဖြစ်ကာ ဘုရားသခင်က ကျွန်ုပ်ကို စွန့်ပစ်ထားပြီး ဖြစ်သည့်အတွက် ကျွန်ုပ်သည်လည်း ဘုရားသခင်ကို နောက်ထပ် ယုံကြည်တော့မည်မဟုတ်” ဟု စဉ်းစားကြသည်။ ဘုရားနှုတ်ကပတ်တော်ကို ဖတ်သောအခါတွင် လူတို့၏ ဖောက်ပြန်ပျက်စီးသော အခြေအနေများကို ဘုရားသခင် ဖော်ထုတ်ပြီး လူတို့ကို ရှုတ်ချသည့် အရာအချို့ကို မိန့်မြွက်သောကြောင့် အယူအဆများနှင့် အထင်လွဲမှုများ မကြာခဏ ဖြစ်ပေါ်သောသူများ ရှိကြသည်။ ဘုရားနှုတ်ကပတ်တော်များက ၎င်းတို့ကို ဦးတည်သည်၊ ဘုရားသခင်သည် ၎င်းတို့ကို လက်လျှော့ပြီး ကယ်တင်မည်မဟုတ်ပေဟု စဉ်းစားလျက် ၎င်းတို့သည် အပျက်သဘောဆောင်ပြီး အားနည်းလာကြသည်။ ၎င်းတို့သည် မျက်ရည်ကျသည်အထိ အပျက်သဘောဆောင်လာပြီး ဘုရားသခင်နောက်သို့ မလိုက်ချင်တော့ပေ။ ဤသည်မှာ တကယ်ကို ဘုရားသခင်အပေါ် နားလည်မှုလွဲခြင်းဖြစ်သည်။ ဘုရားနှုတ်ကပတ်တော်များ၏ အနက်အဓိပ္ပာယ်ကို သင်နားမလည်သည့်အခါ ဘုရားသခင်အပေါ် ဆုံးဖြတ်သတ်မှတ်ဖို့ မကြိုးစားသင့်ပေ။ ဘုရားသခင် မည်သည့်လူစားမျိုးကို စွန့်ပစ်သည်ကိုဖြစ်စေ၊ မည်သည့်အခြေအနေတွင် လူများကို သူလက်လျှော့သည်ကိုဖြစ်စေ မည်သည့်အခြေအနေများတွင် လူများကို သူဘေးဖယ်သည်ကို သင်မသိပေ။ ဤအရာအားလုံးအတွက် စည်းမျဉ်းများနှင့် ဆက်စပ်အကြောင်းအရာများ ရှိသည်။ ဤအသေးစိတ် အကြောင်းအရာများကို သင် အပြည့်အဝ ထိုးထွင်းသိမြင်မှုမရှိလျှင် သင်သည် အလွန်စိတ်ခံစားလွယ်လေ့ရှိလိမ့်မည် ဖြစ်ပြီး ဘုရားနှုတ်ကပတ်တော် တစ်ခွန်းအပေါ် အခြေခံကာ သင့်ကိုယ်သင် ဆုံးဖြတ်သတ်မှတ်လိမ့်မည်။ ဤသည်မှာ ပြဿနာမဖြစ်သလော။ ဘုရားသခင်က လူများကို တရားစီရင်သည့်အခါ သူရှုတ်ချသည့် ၎င်းတို့၏ အဓိကသွင်ပြင်လက္ခဏာမှာ အဘယ်နည်း။ ဘုရားသခင် တရားစီရင်ပြီး ဖော်ထုတ်သည့် အရာမှာ လူများ၏ ဖောက်ပြန်ပျက်စီးသော စိတ်သဘောထားများနှင့် ဖောက်ပြန်ပျက်စီးသော အနှစ်သာရများဖြစ်သည်။ သူသည် ၎င်းတို့၏ စာတန်ဆန်သော စိတ်သဘောထားများနှင့် စာတန်ဆန်သော သဘာဝများကို ရှုတ်ချသည်။ ဘုရားသခင်အပေါ် ၎င်းတို့၏ ပုန်ကန်ခြင်းနှင့် ဆန့်ကျင်ခြင်း သရုပ်သကန်များနှင့် အပြုအမူအမျိုးမျိုးကို သူရှုတ်ချသည်။ ဘုရားသခင်ကို ကျိုးနွံနာခံနိုင်မှု မရှိခြင်းအတွက်၊ ဘုရားသခင်ကို အစဉ်သဖြင့် ဆန့်ကျင်ခြင်းအတွက်၊ ၎င်းတို့၏ ကိုယ်ပိုင် ကြံရွယ်ချက်များနှင့် ရည်မှန်းချက်များ အစဉ်ရှိခြင်းအတွက် ၎င်းတို့ကို သူရှုတ်ချသည်။ သို့ရာတွင် ထိုသို့သော စီရင်ရှုတ်ချခြင်းက ဘုရားသခင်သည် စာတန်ဆန်သော စိတ်သဘောထားရှိသည့် လူများကို စွန့်ပစ်ပြီးဖြစ်သည်ဟု မဆိုလိုပေ။ ဤအရာက သင့်အတွက် မရှင်းလင်းပါက သင်၌ နားလည်သဘောပေါက်နိုင်စွမ်း မရှိပေ။ ယင်းက သင့်အား အစဉ်သဖြင့် အရာရာကို သံသယဖြစ်ပြီး ဘုရားသခင်ကို အဓိပ္ပာယ်ကောက်လွဲလျက် စိတ်ရောဂါဖြစ်နေသည့် လူများကဲ့သို့ အနည်းငယ်ဖြစ်စေသည်။ ထိုသို့သော လူများသည် စစ်မှန်သော ယုံကြည်ခြင်း မရှိကြသောကြောင့် ၎င်းတို့သည် ဘုရားသခင်နောက်သို့ တကယ့်အဆုံးတိုင် မည်သို့ လိုက်နိုင်မည်နည်း။ ဘုရားသခင်ထံမှ စီရင်ရှုတ်ချသည့် ဖော်ပြချက်တစ်ခုမျှ ကြားရာတွင် ဘုရားသခင်၏ စီရင်ရှုတ်ချခြင်းခံရသောကြောင့် လူများသည် ဘုရားသခင်၏ စွန့်ပစ်ခြင်းကို ခံရပြီးဖြစ်ကာ ကယ်တင်ခြင်း ခံရတော့မည် မဟုတ်ဟု သင်တွေးပြီး ထိုအကြောင်းကြောင့် သင်သည် အပျက်သဘောဆောင်လာကာ မျှော်လင့်ချက် ပျက်သုဉ်းလေတော့သည်။ ဤသည်မှာ ဘုရားသခင်ကို အဓိပ္ပာယ်ကောက်လွဲခြင်း ဖြစ်သည်။ အမှန်မှာမူ ဘုရားသခင်သည် လူများကို မစွန့်ပစ်ရသေးပေ။ ၎င်းတို့သည် ဘုရားသခင်ကို နားလည်မှုလွဲကာ ကိုယ့်ကိုယ်ကိုယ် စွန့်ပစ်ကြပြီးဖြစ်သည်။ “မိုက်သောသူတို့မူကား၊ ဉာဏ်မရှိသောကြောင့် သေကြလိမ့်မည်။” (သုတ္တံကျမ်း ၁၀:၂၁) ဟူ၍ ဓမ္မဟောင်းကျမ်း၏ စကားများ၌ ပြည့်စုံသကဲ့သို့ လူများကိုယ့်ကိုယ်ကိုယ် လက်လျှော့သည့်အချိန်ထက် ပို၍ သေရေးရှင်ရေးဖြစ်ခြင်း မရှိပေ။ လူများ မျှော်လင့်ချက်ပျက်သုဉ်းသည့်အချိန်ထက် ပို၍ မိုက်မဲသည့် အပြုအမူ မရှိပေ။ တစ်ခါတစ်ရံတွင် လူများကို ဆုံးဖြတ်သတ်မှတ်ထားပုံရသည့် ဘုရားနှုတ်ကပတ်တော်များကို သင်ဖတ်သည်။ အမှန်မှာမူ ယင်းတို့သည် မည်သူ့ကိုမျှ ဆုံးဖြတ်သတ်မှတ်ထားခြင်း မဟုတ်ဘဲ ဘုရားသခင်၏ ရည်ရွယ်ချက်များနှင့် ထင်မြင်ယူဆချက်တို့နှင့်ဆိုင်သည့် ဖော်ပြချက် ဖြစ်သည်။ ဤသည်တို့မှာ သမ္မာတရားနှင့် စည်းမျဉ်းဆိုင်ရာ နှုတ်ကပတ်တော်များဖြစ်ပြီး မည်သူ့ကိုမျှ ဆုံးဖြတ်သတ်မှတ်ထားခြင်း မဟုတ်ချေ။ ဒေါသ၊ သို့မဟုတ် အမျက်ထွက်သောအချိန်အတွင်းတွင် ဘုရားသခင် မိန့်မြွက်သော နှုတ်ကပတ်တော်များသည်လည်း ဘုရားသခင်၏ စိတ်သဘောထားကို ကိုယ်စားပြုသည်။ ဤနှုတ်ကပတ်တော်များသည် သမ္မာတရားဖြစ်သည့်အပြင် စည်းမျဉ်းများလည်း ဖြစ်သည်။ လူများသည် ဤအရာကို နားလည်ရမည်ဖြစ်သည်။ ဤအရာကိုမိန့်မြွက်ရာ၌ ဘုရားသခင်၏ ရည်ရွယ်ချက်မှာ လူတို့အား သမ္မာတရားကို နားလည်ခွင့်ပေးရန်နှင့် စည်းမျဉ်းများကို နားလည်ခွင့်ပေးရန် ဖြစ်သည်။ ယင်းမှာ တစ်စုံတစ်ဦးကို ဆုံးဖြတ်သတ်မှတ်ရန် လုံးဝမဟုတ်ပေ။ ယင်းတို့သည် လူတို့၏ နောက်ဆုံး အပြစ်ဒဏ်ပေးခြင်း ဖြစ်ဖို့မဆိုထားဘိ၊ ဤသည်မှာ လူတို့၏ နောက်ဆုံးပန်းတိုင်၊ ဆုလာဘ်တို့နှင့် ဘာမျှမသက်ဆိုင်ပေ။ ဤသည်တို့မှာ လူတို့ကို တရားစီရင်ရန်နှင့် ပြုပြင်ရန် မိန့်မြွက်ထားသော နှုတ်ကပတ်တော်များမျှသာ ဖြစ်သည်။ ယင်းတို့သည် သူ၏ မျှော်မှန်းချက်နှင့်အညီ အသက်မရှင်သော လူတို့အပေါ် အမျက်ထွက်ခြင်းရလဒ် ဖြစ်ကာ လူတို့ကို နိုးထစေရန်၊ လှုံ့ဆော်ရန် မိန့်မြွက်ထားခြင်းဖြစ်ပြီး ဘုရားသခင်၏ စိတ်နှလုံးမှလာသော နှုတ်ကပတ်တော်များ ဖြစ်သည်။ သို့တစေ လူအချို့က ဘုရားသခင်ထံမှ တရားစီရင်မှုနှင့်ယှဉ်သော ပြောဆိုချက် တစ်ခုမျှအတွက်ကြောင့် မှောက်မှားပြီး ဘုရားသခင်ကို ကျောခိုင်းသည်။ ဤကဲ့သို့သော လူတို့သည် မိမိတို့အတွက် မည်သည့်အရာ ကောင်းမွန်သည်ကို မသိကြ၊ ၎င်းတို့သည် အသိခေါက်ခက် အဝင်နက်ကာ သမ္မာတရားကို လုံးဝ လက်မခံကြပေ။ လူအချို့သည် အခိုက်အတန့် အားနည်းပြီးနောက် ဘုရားသခင်ရှေ့မှောက်သို့လာ၍ “ဤအရာသည် မသင့်တော်။ ငါသည် ဘုရားသခင်နောက် ဆက်လိုက်ပြီး ဘုရားသခင် တောင်းဆိုသည့်အတိုင်း လုပ်ဆောင်ရမည်။ ငါသည် ဘုရားသခင်နောက် မလိုက်ပါက သို့မဟုတ် မိမိ၏တာဝန်ကို ကောင်းစွာ မထမ်းဆောင်ပါက ငါ၏အသက်တာမှာ သုံးမရဖြစ်လိမ့်မည်။ အဓိပ္ပာယ်ရှိသောဘဝကို နေထိုင်ရန်အလို့ငှာ ဘုရားသခင်နောက်သို့ ငါလိုက်ရမည်” ဟု စဉ်းစားလေသည်။ သို့ဆိုလျှင် ၎င်းတို့က ဘုရားသခင်နောက်သို့ မည်သို့လိုက်မည်နည်း။ ၎င်းတို့သည် ဘုရားသခင်၏အမှုတော်ကို တွေ့ကြုံရမည်ဖြစ်သည်။ လူတစ်ဦးသည် ဘုရားသခင်ကို ယုံကြည်သည်ဟု ပြောရုံသာ ပြောပြီး ဘုရားသခင်၏ အမှုတော်ကို တွေ့ကြုံမှု မရှိခြင်းသည် ဘုရားသခင်နောက်လိုက်ခြင်း မဟုတ်ပေ။ လူတစ်ဦး၏ တာဝန်ကို ယခင်က သစ္စာစောင့်သိစွာ ထမ်းဆောင်မှုမရှိခြင်း၊ အနည်းငယ်သော ပြုပြင်ခြင်းကို လက်ခံလိုစိတ် မရှိခြင်းမှာ ဘုရားသခင်၏ အမှုတော်ကို လက်ခံရာ၌ လူတစ်ဦးရှိသင့်သည့် သဘောထား ဖြစ်သလော။ ပြုပြင်ခံရခြင်းကို လက်မခံခြင်းနှင့် လူတစ်ဦး အနည်းငယ် ဒုက္ခရောက်သောအခါ အမြဲတမ်း ညည်းညူခြင်းသည် မည်သို့သော စိတ်သဘောထားမျိုး ဖြစ်သနည်း။ လူတစ်ဦးသည် မိမိကိုယ်ကို ဆင်ခြင်ပြီး ဘုရားသခင်တောင်းဆိုသောအရာကို တွေ့မြင်သင့်ကာ ဘုရားသခင် တောင်းဆိုသည့်အတိုင်း လုပ်ဆောင်ရမည်။ ဘုရားသခင်က သင်သည် ကျေနပ်လောက်အောင် မကောင်းဟု ဆိုလျှင် သင်သည် ကျေနပ်လောက်အောင် မကောင်းသည့်အပြင် သင်သည် အမှုအရာများကို ဆုံးဖြတ်သတ်မှတ်ရန် သို့မဟုတ် ဘုရားသခင်ကို ဆန့်ကျင်ရန်အတွက် သင်၏ အယူအဆများနှင့် စိတ်ကူးများကို အသုံးမပြုသင့်ပေ။ သင်သည် ကျေနပ်လောက်အောင် မကောင်းကြောင်း ကျိုးနွံနာခံပြီး ဝန်ခံသင့်သည်။ သို့ဆိုလျှင် သင်၌ လက်တွေ့လုပ်ဆောင်ခြင်း လမ်းကြောင်းမရှိသလော။ တစ်စုံတစ်ဦးသည် သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်ကို ကျိုးနွံနာခံနိုင်သောအခါ သူသည် ဘုရားသခင်ကို စွန့်ခွာနိုင်သေးသလော။ မစွန့်ခွာနိုင်တော့ပေ။ ဘုရားသခင်သည် သင့်ကို လက်လျှော့လိုက်ပြီဟု သင် ယူဆသည့်အချိန် များစွာရှိသော်လည်း အမှန်တွင်မူ ဘုရားသခင်သည် သင့်ကို လက်မလျှော့သေးချေ။ သူက သင့်အနေဖြင့် မိမိကိုယ်ကို ဆင်ခြင်သုံးသပ်နိုင်ရန်အတွက် ဘေးတစ်ဖက်သို့ ဖယ်ထားခြင်းသာ ဖြစ်သည်။ ဘုရားသခင်က သင်သည် မုန်းတီးစက်ဆုပ်ဖွယ် ဖြစ်သည်ဟု မြင်ကောင်း မြင်နိုင်မည်ဖြစ်ပြီး သင့်ကို အရေးစိုက်လိုခြင်း မရှိသော်လည်း သူသည် သင့်ကို အမှန်တကယ် မစွန့်ပစ်ရသေးချေ။ ဘုရားသခင်၏ အိမ်တော်ထဲတွင် မိမိတို့၏တာဝန်ကို ထမ်းဆောင်ရန် ကြိုးပမ်းသောသူများ ရှိသော်လည်း ၎င်းတို့အထဲ၌ ပေါ်လွင်သည့် ၎င်းတို့၏ အနှစ်သာရနှင့် အမှုအရာအမျိုးမျိုးကြောင့် ၎င်းတို့သည် သမ္မာတရားကို မချစ်သည့်အပြင် သမ္မာတရားကို လုံးဝ လက်မခံကြောင်း ဘုရားသခင် တွေ့မြင်သည်ဖြစ်၍ ၎င်းတို့ကို ဘုရားသခင် အမှန်ပင် စွန့်ပစ်လေသည်။ ၎င်းတို့သည် အမှန်တကယ် ရွေးကောက်ခြင်း မခံရဘဲ အလုပ်လုပ်ပေးခြင်းကို အခိုက်အတန့် လုပ်ဆောင်ရုံသာ လုပ်ဆောင်ခဲ့ကြခြင်း ဖြစ်သည်။ သို့ရာတွင် ဘုရားသခင်၏ အဆုံးစွန် ဆုံးမပဲ့ပြင်ခြင်း ခံရကာ၊ ရိုက်နှက်ခြင်း ခံရပြီး တရားစီရင်ခြင်း ခံရသည့်အပြင် ၎င်းတို့ကို ဆက်ဆံရာတွင် လူသား၏ အယူအဆများနှင့် မကိုက်ညီသည့် နည်းလမ်းမျိုးစုံအား အသုံးပြုလျက် ရှုတ်ချပြီး ကျိန်ဆဲခံရသည့်သူ အချို့ပင်ရှိသည်။ လူအချို့က ဘုရားသခင်၏ ရည်ရွယ်ချက်ကို နားမလည်ကြဘဲ၊ ဘုရားသခင်သည် ၎င်းတို့ကို ရမယ်ရှာကာ ထိခိုက်စေခြင်း ဖြစ်သည်ဟု တွေးထင်ကြသည်။ ဘုရားသခင်ရှေ့တွင် ရှင်သန်ခြင်းသည် သိက္ခာမရှိဟု ၎င်းတို့က တွေးထင်သည်၊ ဘုရားသခင်ကို နောက်ထပ် နာကျင်စေဖို့ ဆန္ဒမရှိကြတော့ဘဲ အသင်းတော်မှ ထွက်ခွာကြသည်။ ဤကဲ့သို့ ပြုမူဆောင်ရွက်ခြင်းသည် ဆင်ခြင်တုံတရားရှိသည်ဟုပင် ၎င်းတို့က တွေးထင်ကြပြီး ဤနည်းအားဖြင့် ၎င်းတို့သည် ဘုရားသခင်ကို ကျောခိုင်းကြသည်။ သို့ရာတွင် အမှန်မှာ ဘုရားသခင်က ၎င်းတို့အား မစွန့်ပယ်ခဲ့ရသေးပေ။ ထိုသို့သောလူများသည် ဘုရားသခင်၏ အလိုတော်နှင့်ပတ်သက်၍ စိုးစဉ်းမျှ မသိကြပေ။ ၎င်းတို့က ဘုရားသခင်၏ ကယ်တင်ခြင်းကို စွန့်လွှတ်သည်အထိပင် ဆောင်ရွက်လျက်၊ အတော်အတန် လွန်ကြူးစွာ ထိခိုက်လွယ်ကြသည်။ ၎င်းတို့၌ အသိစိတ် အမှန်တကယ် ရှိသလော။ ဘုရားသခင်က လူများကို ရှောင်ကြဉ်သည့် အချိန်များနှင့် ၎င်းတို့သည် မိမိတို့ကိုယ်ကို ပြန်လည်သုံးသပ်နိုင်ဖို့ အလို့ငှာ ၎င်းတို့အား အချိန်တစ်ခုကြာ လျစ်လျူရှု ထားသည့်အချိန်များလည်း ရှိသည်၊ သို့ရာတွင် ဘုရားသခင်သည် ၎င်းတို့ကို မစွန့်ပယ်သေးပေ။ သူက ၎င်းတို့အား နောင်တရဖို့ အခွင့်အရေး ပေးနေခြင်း ဖြစ်သည်။ ဘုရားသခင်သည် မကောင်းမှုများစွာကို ကျူးလွန်သည့် ဆိုးယုတ်သောလူများ၊ မယုံကြည်သူများနှင့် အန္တိခရစ်များကိုသာ အမှန်တကယ် စွန့်ပယ်ပေသည်။ လူအချို့က “ကျွန်ုပ်သည် သန့်ရှင်းသော ဝိညာဉ်တော်၏ အလုပ်ကင်းမဲ့ခြင်းကို ခံစားရပြီး သန့်ရှင်းသော ဝိညာဉ်တော်၏ ဉာဏ်အလင်းပေးခြင်း မရှိဘဲ နေသည်မှာ ကြာမြင့်သော အချိန်ကတည်းက ဖြစ်သည်။ ဘုရားသခင်သည် ကျွန်ုပ်အား စွန့်ပယ်ပြီး ဖြစ်သလော” ဟု ပြောကြသည်။ ဤသည်မှာ နားလည်မှုလွဲခြင်းတစ်ခု ဖြစ်သည်။ ဤတွင် စိတ်သဘောထား၏ ပြဿနာတစ်ခုလည်း ရှိသည်။ လူတို့သည် စိတ်ခံစားမှုလွန်ကဲကြသည်။ ၎င်းတို့၏ ကိုယ်ပိုင် အကြောင်းပြချက်နောက်ကို အစဉ်လိုက်ကြသည်။ အစဉ်အမြဲ ဇွတ်တရွတ်နိုင်ပြီး ဆင်ခြင်တုံတရား ကင်းမဲ့ကြသည်။ ဤသည်မှာ စိတ်သဘောထား၏ ပြဿနာတစ်ခုမဟုတ်သလော။ ဘုရားသခင်က သင့်အား စွန့်ပယ်ပြီးဖြစ်ကြောင်း၊ သူက သင့်ကို ကယ်တင်လိမ့်မည် မဟုတ်ကြောင်း သင် ပြောသောကြောင့်၊ သူက သင်၏ အဆုံးသတ်ကို သတ်မှတ်ပြီးဖြစ်သလော။ ဘုရားသခင်သည် သင့်အား ဒေါသထွက်သောစကားလုံး အနည်းငယ်မျှသာပြောခဲ့သည်။ သူက သင့်ကို လက်လျှော့လိုက်ပြီ၊ သင့်ကို အလိုမရှိတော့ဟု သင်မည်သို့ ပြောနိုင်သနည်း။ သင်သည် သန့်ရှင်းသော ဝိညာဉ်တော်၏ အလုပ်ကို ခံစား၍မရနိုင်သည့် အခါများ ရှိသော်လည်း၊ ဘုရားသခင်သည် သင့်အား သူ၏နှုတ်ကပတ်တော်များကို ဖတ်ရှုခွင့် မရုပ်သိမ်းရ‌သေးပေ၊ သို့မဟုတ် သင်၏အဆုံးသတ်ကို သူမဆုံးဖြတ်ရ‌သေးပေ၊ သင်၏ ကယ်တင်ခြင်းဆီသို့ လမ်းကြောင်းကို မဖြတ်တောက်ပေ။ သို့ဆိုလျှင် သင်သည် အဘယ်အကြောင်းကြောင့် အလွန်ဝမ်းနည်းနေသနည်း။ သင်သည် အခြေအနေဆိုးတစ်ခုတွင် ရှိနေသည်၊ သင်၏ကြံရွယ်ချက်များ၌ ပြဿနာတစ်ခုရှိနေသည်၊ သင်၏ အတွေးနှင့် အမြင်ရှုထောင့်တွင် ပြဿနာရှိနေသည်၊ သင်၏စိတ်အခြေအနေသည် မူမမှန်ပေ။ သို့တစေ ဤအရာများအား သမ္မာတရားကို ရှာဖွေခြင်းအားဖြင့် ပြုပြင်ဖို့ကြိုးစားရမည့်အစား ဘုရားသခင်ကို စဉ်ဆက်မပြတ် နားလည်မှုလွဲပြီး စောဒကတက်ပါက၊ ပြီးလျှင် တာဝန်ကို ဘုရားသခင်ပေါ်သို့ တွန်းပို့ကာ “ဘုရားသခင်သည် ကျွန်ုပ်အား အလိုမရှိသောကြောင့် သူ့အား ငါ မယုံကြည်တော့ပါ” ဟုပင် ပြောဆိုသည်။ သင်သည် ဆင်ခြင်တုံတရား ကင်းမဲ့သည် မဟုတ်လော။ သင်သည် ကျိုးကြောင်းမဆီမလျော် ဖြစ်နေသည် မဟုတ်သလော။ ဤသို့သော လူစားမျိုးသည် စိတ်လှုပ်ရှား ထိခိုက်လွယ်လွန်းကာ မည်သည့်ဆင်ခြင်တုံတရားမျှ လုံးဝမရှိဘဲ လုံးလုံးပင် အသိခေါက်ခက် အဝင်နက်လေ၏။ ၎င်းတို့သည် သမ္မာတရားကို လက်ခံနိုင်ခြေရှိဖို့ အနည်းပါးဆုံး ဖြစ်ပြီး ကယ်တင်ခြင်းရရှိရန် အလွန်ခက်ခဲကြောင်း တွေ့ရမည်ဖြစ်သည်။

ဤစကားများကို အောက်မေ့လော့။ ပေတရုသည် အကြိမ်ပေါင်းရာချီ၍ စစ်ဆေးခံရခြင်းဖြင့် စုံလင်အောင်ပြုခြင်း ခံခဲ့ရသည်။ သင်တို့၏ အယူအဆများနှင့် စိတ်ကူးများထဲတွင် အကြိမ်ပေါင်းရာချီ၍ စစ်ဆေးခံရခြင်းသည် ဘုရားသခင်နောက် လိုက်ရန်အတွက် ပြောမပြနိုင်‌လောက်အောင် အခက်အခဲများရှိသော အံ့မခန်းဖွယ်ရာ ဘဝတစ်ခုကို နေထိုင်ခြင်းဖြစ်ကာ အဆုံးတွင် ဇောက်ထိုးပြောင်းပြန် ကားစင်တင်သတ်ခြင်း ခံရခြင်းဖြစ်သည်။ ဤသည်မှာ ထိုသို့မဟုတ်။ ဤသည်မှာ လူ့အယူအဆသာလျှင် ဖြစ်၏။ ဤသည်မှာ လူ့အယူအဆဖြစ်သည်ဟု အဘယ့်ကြောင့် ငါဆိုသနည်း။ ယင်းမှာ လူတို့က ဘုရားသခင်၏ စမ်းသပ်မှုများမှာ မည်သည့်အရာ ဖြစ်ကြောင်းနှင့် စမ်းသပ်မှုတိုင်းကို ဘုရားသခင်၏ လက်တော်အားဖြင့် ကြိုတင်စီစဉ်ပြီး ပြုလုပ်ထားကြောင်း နားမလည်သောကြောင့် ဖြစ်သည်။ လူတို့က ဤ “အကြိမ်ပေါင်းရာချီ” ကို နားမလည်ကြ၊ သို့မဟုတ် ဘုရားသခင်က ပေတရုကို အဘယ့်ကြောင့် အကြိမ်ပေါင်း ရာချီ၍ စစ်ဆေးခဲ့ကြောင်း သို့မဟုတ် ဤ “အကြိမ်ပေါင်းရာချီ” က မည်သို့ရောက်ရှိခဲ့ကြောင်း သို့မဟုတ် အခြေခံအကြောင်းရင်းက မည်သည့်အရာဖြစ်ကြောင်းကို နားမလည်ကြ၊ လူတို့က ဤအရာများကို မသိကြဘဲ၊ ထိုအစား အမှုအရာများကို နားလည်ဖို့အတွက် မိမိတို့၏ အယူအဆများနှင့် စိတ်ကူးများကို အမြဲတမ်း အားထားပြီးလျှင် ရလဒ်အနေဖြင့် ဘုရားသခင်ကို အထင်လွဲမှားကြသည်။ လူတို့သည် ၎င်းတို့ မတွေ့ကြုံဖူးသော ဘုရားသခင်၏ နှုတ်ကပတ်တော်အချို့ကို နားမလည်နိုင်ကြပေ။ လက်တွေ့ဘဝတွင် လူတိုင်းအပေါ် ဘုရားသခင် ပြုလုပ်သောအရာမှာ ၎င်းတို့ကို ကောင်းချီးပေးရန်၊ လမ်းပြရန်နှင့် အေးအေးဆေးဆေး စကားပြောရန် ဖြစ်ပါက စမ်းသပ်မှုများမှာ လူတို့အတွက် အနှစ်မဲ့သော စကားလုံးများသာ အစဉ်အမြဲ ဖြစ်မည်ဖြစ်ပြီး စကားတစ်ခွန်း၊ အဓိပ္ပာယ် ဖွင့်ဆိုချက်တစ်ခု၊ အယူအဆသဘောတရား တစ်ခုထက် ပိုမည်မဟုတ်ပေ။ သို့သော်လည်း ဘုရားသခင်သည် သင့်အပေါ် ဤအမှုကို မကြာခဏ လုပ်ဆောင်တတ်၏။ ခဏနေလျှင် သင့်အား ဖျားနာစေလိုက်၊ ခဏနေလျှင် သင့်အား မနှစ်မြို့ဖွယ်ရာတစ်ခုကို ကြုံတွေ့စေကာ စိတ်ပျက်အားနည်းလာစေလိုက်၊ ခဏနေလျှင် သင့်အနေဖြင့် ရင်ဆိုင်ဖြေရှင်းရန် ခက်ခဲသည်ဟု တွေ့ရှိကာ ပြုလုပ်ဖို့ သင့်တော်သည့် အရာကိုပင် မသိတော့အောင် ခက်ခဲသော အခြေအနေကို ကြုံတွေ့စေလိုက်နှင့် သင့်အတွက် ဤအရာများမှာ အဘယ်နည်း။ ဤမနှစ်မြို့ဖွယ်ရာများ အားလုံး၊ ဤဒုက္ခများ သို့မဟုတ် အခက်အခဲများ သို့မဟုတ် ဆင်းရဲဒုက္ခများအားလုံးအပြင် စာတန်၏ စုံစမ်းသွေးဆောင်မှုများနှင့်ပင် ပတ်သက်လာသည့်အခါ၌ သင်သည် ယင်းတို့ကို ဘုရားသခင်က သင့်အား ပေးအပ်သော ရာပေါင်းများစွာသော စမ်းသပ်မှုများထဲမှ စမ်းသပ်မှုတစ်ခုစီအဖြစ် အစဉ်အမြဲ သဘောထားနိုင်လျက် ယင်းတို့ကို လက်ခံနိုင်ပြီး ယင်းတို့ထဲ၌ သမ္မာတရားကို ရှာဖွေနိုင်ပါက သင်၏အခြေအနေသည် ပြောင်းလဲခြင်းကို ကြုံတွေ့မည်ဖြစ်ပြီး ဘုရားသခင်နှင့် သင်၏ ဆက်ဆံရေးမှာ တိုးတက်မည်ဖြစ်သည်။ သို့ရာတွင် သင်သည် စမ်းသပ်မှုများကို ကြုံတွေ့ရသောအခါ ယင်းတို့ကို ငြင်းပယ်ပါက၊ ယင်းတို့မှ ပုန်းရှောင်ရန် အစဉ်အမြဲ ကြိုးစားပါက၊ ယင်းတို့ကို အစဉ်အမြဲ အတိုက်အခံလုပ်ပြီး အစဉ်အမြဲ ဆန့်ကျင်ပါက ဤ “အကြိမ်ပေါင်းရာချီသော စမ်းသပ်မှုများ” မှာ သင့်အတွက် မည်သည့်အခါမျှ မပြည့်စုံလာမည့် အနှစ်မဲ့သော စကားလုံးများသာ အမြဲတမ်း ဖြစ်နေလိမ့်မည်။ ဥပမာ လူတစ်ဦးက သင့်အပေါ် မကောင်းသောသဘောထားတစ်ခု ရှိပြီး ဤအတွက် အကြောင်းရင်းကို မသိရဘဲ သင် စိတ်မချမ်းမသာ ဖြစ်ရသည်။ အကယ်၍ သင်သည် တဇောက်ကန်း လုပ်ခြင်းထဲ၌၊ ဇာတိပကတိထဲ၌ အသက်ရှင်ပါက သင်သည် ထိုသူအပေါ်၌လည်း မနှစ်မြို့ဖွယ်ဖြစ်ရန် သွားအတွက်သွား၊ မျက်စိအတွက်မျက်စိဟူသည့် အကြောင်းပြချက် ရှိလေသည်။ သို့သော် သင်သည် ဘုရားသခင်၏ရှေ့မှောက်၌ အသက်ရှင်ပြီး ဘုရားသခင်၏ စုံလင်အောင်ပြုခြင်းနှင့် ကယ်တင်ခြင်းကို လက်ခံလိုပါက သင်သည် ကြုံတွေ့ရ‌သော ဤအရာအားလုံးကို ဘုရားသခင်ထံမှ စမ်းသပ်မှုတစ်ခုအဖြစ် သဘောထားပြီး ယင်းကို လက်ခံသင့်သည်။ အကယ်စင်စစ် ဤသည်မှာ ဘုရားသခင် သင့်ကို စစ်ကြောသည့် မတူညီသော နည်းလမ်းများထဲမှ တစ်ခုပင်ဖြစ်၏။ ဤသို့မိတ်သဟာယပြုခြင်းအားဖြင့် သင်တို့သည် ယခုတွင် စိတ်နှလုံးထဲ၌ များစွာ ပို၍လွတ်မြောက်သွားပြီး များစွာ ပို၍စိတ်အေးသွားသလော။ အကယ်၍ သင်တို့သည် ဤနှုတ်ကပတ်တော်များနှင့်အညီ လက်တွေ့လုပ်ဆောင်နိုင်လျှင်၊ သင်တို့၏ အပြုအမူနှင့် ရှုထောင့်အမြင်များကို ဤနှုတ်ကပတ်တော်များနှင့် နှိုင်းယှဉ်လျှင် ဤအရာသည် သင်တို့၏ နေ့စဉ်အသက်တာ၌ ဘုရားသခင်၏ စီစဉ်ညွှန်ကြားမှုများနှင့် ကြိုတင်စီမံမှုများကို ကျိုးနွံနာခံခြင်းနှင့်ပတ်သက်၍ သင်တို့ကို ကြီးမားစွာ အထောက်အကူပြုလိမ့်မည်။

ဘုရားသခင်အား ယုံကြည်ခြင်းနှင့်စပ်လျဉ်း၍ လူတို့၏ အယူအဆများအကြောင်း ယနေ့ဆွေးနွေးချက်ထဲတွင် ပါရှိသော အဓိက သွင်ပြင်လက္ခဏာများမှာ အဘယ်နည်း။ တစ်ခုမှာ လူတို့၏ အပြင်ပန်းအပြုအမူနှင့်ဆိုင်သည့်၊ ဖာရိရှဲများကဲ့သို့ ဟန်ဆောင်ပြုမူသည့်၊ လွန်စွာ ယဉ်ယဉ်‌ကျေးကျေးနှင့် ရည်ရည်မွန်မွန် ပြုမူသည့် သွင်ပြင်လက္ခဏာဖြစ်သည်။ နောက်ထပ် သွင်ပြင်လက္ခဏာမှာ အစားအစာ၊ ဝတ်စားဆင်ယင်မှု၊ နေရာထိုင်ခင်းနှင့် ခရီးသွားလာမှုနှင့် ဆိုင်သည်။ နောက်တစ်ခုမှာ ဘုရားသခင်အား ယုံကြည်ခြင်းအားဖြင့် ကောင်းချီးခံစားရပြီး အကျိုးကျေးဇူးများ ပေးခြင်းခံရမည်ဟု ၎င်းတို့ထင်မှတ်သည့် ဘုရားသခင်အား ယုံကြည်ခြင်းနှင့်ပတ်သက်၍ လူတို့၏ နားလည်မှုဟူသည့် သွင်ပြင်လက္ခဏာ ဖြစ်သည်။ ဤသွင်ပြင်လက္ခဏာနှင့်ပတ်သက်၍ ယောဘ၏ အတွေ့အကြုံမှာ အဘယ်နည်း။ ယောဘအပေါ် စမ်းသပ်မှုများ ကျရောက်သောအခါ ယင်းတို့သည် ဘုရားသခင်ထံမှ လာကြောင်း၊ သူသည် မည်သည့်အမှားကိုမျှ မပြုလုပ်ခဲ့ကြောင်းနှင့် ဤသည်မှာ ဘုရားသခင်ထံမှ အပြစ်ဒဏ်ပေးခြင်းမဟုတ်ကြောင်း၊ ထိုအစား ဤသည်မှာ သူ့ကို ဘုရားသခင်က စစ်ကြောနေခြင်းဖြစ်ပြီး စာတန်က စုံစမ်းသွေးဆောင်နေခြင်း ဖြစ်ကြောင်း သူက သေချာစွာ တွေ့ရှိနိုင်ခဲ့သည်။ ဤသည်မှာ ယင်းကို သူနားလည်ခဲ့ပုံ ဖြစ်၏။ ထို့ပြင် ယောဘ၏ မိတ်ဆွေများက ယင်းကို မည်သို့ နားလည်ခဲ့ကြသနည်း။ ယောဘသည် အမှားတစ်စုံတစ်ခုကို ပြုလုပ်ခဲ့ပြီး ဘုရားသခင်ကို ပုန်ကန်ပြစ်မှားခဲ့သောကြောင့် သူ့အပေါ်သို့ ဤဘေးဒုက္ခ ကျရောက်ခဲ့ခြင်းဖြစ်ရမည်ဟု ထိုသူတို့က မှတ်ယူခဲ့သည်။ ထိုသူတို့က ဤပုံစံအတိုင်း တွေးထင်နိုင်ခဲ့ခြင်းက ဘုရားသခင်၌ ယုံကြည်ခြင်းနှင့်ပတ်သက်၍ ထိုသူတို့က အယူအဆများ ထားရှိခဲ့ကြောင်း ပြသသည်။ ယောဘ၏ နားလည်ခြင်းက အဘယ့်ကြောင့် အခြားသူများနှင့် ကွဲပြားသနည်း။ ယင်းမှာ မည်သည့်အရာ ဖြစ်ပျက်နေသည်ကို ယောဘက ရှင်းလင်းစွာ တွေ့မြင်ခဲ့သောကြောင့် သူသည် ယင်းနှင့်ပတ်သက်၍ အယူအဆများကို မထားရှိခဲ့ပေ။ ဘုရားသခင်က ယောဘအပေါ် သူ၏အမှုကို ပြုနေစဉ်တွင် ယောဘသည် အတွေ့အကြုံပိုင်း၌ တိုးတက်ပြီး ဘုရားသခင်၏ အလုပ်ကို သိနားလည်လာကာ လူနှင့် ပတ်သက်သော ဤအယူအဆများနှင့် ထင်မြင်ချက်များကို ယောဘထဲတွင် နောက်ထပ်မတွေ့ရတော့ပေ။ သို့ဆိုလျှင် ဘုရားသခင်၏ လက်တော်သည် ယောဘအပေါ် ကျရောက်သောအခါ သူသည် အထင်လွဲမှားခဲ့သလော။ (မလွဲမှားခဲ့ပါ။) သူသည် အထင်မလွဲမှားခဲ့သဖြင့် မညည်းညူခဲ့ပေ။ သူသည် အထင်မလွဲမှားခဲ့သဖြင့် မပုန်ကန်ခဲ့ပေ။ သူသည် အထင်မလွဲမှားခဲ့သဖြင့် အမှန်တကယ် ကျိုးနွံနာခံနိုင်ခဲ့သည်။ ယင်းမှာ မှန်သည်မဟုတ်လော။ (မှန်ပါသည်။) ယင်းက အဘယ့်ကြောင့် မှန်သနည်း။ အကယ်၍ လူတို့က ၎င်းတို့၏စိတ်နှလုံးထဲတွင် ဘုရားသခင်၏ နှုတ်ကပတ်တော်များကို “အာမင်” ဟု ဆိုလျှင်၊ ဘုရားသခင်၏ နှုတ်ကပတ်တော်များကို အပြုသဘောဆောင်သော အရာများ၏ လက်တွေ့ကျမှုအဖြစ်၊ မှန်ကန်သည့်အရာအဖြစ်၊ စံနှုန်းအဖြစ်၊ အမြင့်ဆုံးအဖြစ်သာမက ၎င်းတို့ လက်တွေ့ကျင့်သုံးသင့်သည့် စည်းမျဉ်းများအဖြစ် ခံယူလျှင် ၎င်းတို့သည် ကျိုးနွံနာခံမည်ဖြစ်ပြီး အထင်လွဲမှားမည် မဟုတ်ပေ။ လူတို့အနေဖြင့် ဘုရားသခင် မိန့်မြွက်သည့် နှုတ်ကပတ်တော်များ သို့မဟုတ် ဘုရားသခင် လုပ်ဆောင်သည့် အမှုများနှင့်ပတ်သက်၍ အထင်လွဲမှားမှုများ ဖြစ်ပေါ်ရာတွင် ဖော်ပြချက်တစ်ခု အမြဲရှိလေသည်။ ယင်းမှာ မည်သည့်ဖော်ပြချက် ဖြစ်သနည်း။ (၎င်းတို့သည် ယင်းတို့ကို လက်မခံလိုကြပါ။) ဘုရားသခင်၏ နှုတ်ကပတ်တော်များနှင့် အမှုများကို လက်ခံဖို့ ဤအလိုဆန္ဒမရှိခြင်း၏ နောက်ကွယ်တွင် မည်သည့်အရာရှိသနည်း။ ယင်းမှာ ၎င်းတို့၌ မိမိတို့၏ကိုယ်ပိုင် ထင်မြင်ချက်များရှိကာ ဤထင်မြင်ချက်များသည် ဘုရားသခင်၏ နှုတ်ကပတ်တော်များနှင့် ကွဲလွဲဆန့်ကျင်နေသည့်အပြင် လူတို့က ဘုရားသခင်မိန့်မြွက်သည့် အရာများသည် မှန်ချင်မှ မှန်လိမ့်မည်ဟု စဉ်းစားလျက် ဘုရားသခင်နှင့်ပတ်သက်သော အထင်လွဲမှားခြင်းများနှင့် အယူအဆများ ထားရှိကြခြင်း ဖြစ်သည်။ တစ်ခါတစ်ရံတွင် လူတို့က ယင်းတို့ကို လက်ခံသည်ဟု ထင်ရလျှင်ပင် ယင်းသည် ဟန်ဆောင်မှုပင် ဖြစ်နေသေးပြီး အမှန်တကယ် လက်ခံခြင်း မဟုတ်ပေ။ လူတစ်ဦးသည် သမ္မာတရားကို ရှာဖွေခြင်းအားဖြင့် ဘုရားသခင်၏ နှုတ်ကပတ်တော်များနှင့် တောင်းဆိုချက်များနှင့် လုံးဝအညီ စဉ်းစားပြီး မိမိ၏စိတ်နှလုံးထဲတွင် ဘုရားသခင်နှင့် နှုတ်ကပတ်တော်များကို လက်ခံသဘောတူရမည်ဖြစ်ကာ၊ သို့မှသာ သူသည် ဘုရားသခင်နှင့် လိုက်လျောညီထွေရှိနိုင်မည် ဖြစ်သည်။ အကယ်၍ သင်သည် စိတ်နှလုံးထဲတွင် ဤအရာများကို လက်မခံဘဲ ယင်းတို့ကို အထင်လွဲမှားပြီး ဆန့်ကျင်ခုခံလျှင် ဤအရာက သင့်အထဲတွင် တစ်စုံတစ်ရာရှိကြောင်း ပြသသည်။ အကယ်၍ သင်သည် သင့်အထဲတွင် ဤအရာကို စိစစ်ပြီး သမ္မာတရားကို ရှာဖွေနိုင်ပါက သင်၏ အယူအဆများမှာ ပြေလည်သွားနိုင်သည်။ သင်၌ လွဲချော်နေသော နားလည်မှု ရှိပါက၊ သင်သည် ဝိညာဉ်ရေးရာ နားလည်သဘောပေါက်မှု မရှိပါက၊ သို့မဟုတ် သင်၌ သဘော‌ပေါက်နားလည်နိုင်စွမ်း မရှိပါက၊ သင်၏ အယူအဆများကို ဘုရားသခင်၏ နှုတ်ကပတ်တော်များနှင့် နှိုင်းယှဉ်နိုင်စွမ်းပင် မရှိပါက၊ ယင်းတို့ကို သိနိုင်စွမ်းနှင့် စိတ်ဖြာလေ့လာနိုင်စွမ်း မရှိသည့်အပြင် သင့်အထဲတွင် အယူအဆများ ထွက်လာသောအခါ သတိမထားမိပါက သင်၏ အယူအဆများမှာ ဖြေရှင်း၍မရဘဲ ဖြစ်နေလိမ့်မည်။ လူအချို့သည် ၎င်းတို့၏စိတ်နှလုံးထဲ၌ ဘုရားသခင်နှင့်ပတ်သက်သော အယူအဆများကို ထားရှိကြောင်းကို တကယ့်ကို ကောင်းကောင်းကြီး သိစေကာမူ ဘာမျှမထားရှိပါဟု ပြောနေကြသေးကာ ပြောပြလိုက်လျှင် မျက်နှာပျက်ရပြီး အထင်သေးခံရမည်ကို ကြောက်လေသည်။ အကယ်၍ လူတစ်ယောက်က ၎င်းတို့ကို “အကယ်၍ သင်သည် ဘုရားသခင်ကို အထင်မလွဲမှားသေးလျှင် သူ့ကို အဘယ်သို့ ကျိုးနွံနာခံခြင်းမရှိဘဲ နေနိုင်သနည်း” ဟု မေးလျှင် ၎င်းတို့က “ကျွန်ုပ်သည် မည်သို့ လက်တွေ့လုပ်ဆောင်ရမည်ကို မသိပါ” ဟု ပြန်ပြောသည်။ ဤသည်မှာ မည်သို့သော သရုပ်သကန်မျိုး ဖြစ်သနည်း။ ဝိညာဉ်ရေးရာ နားလည်သဘောပေါက်မှု မရှိလျှင် ပိုင်းခြားသိမြင်နိုင်စွမ်း မရှိသည့်အပြင် သင်ပြဿနာတစ်ခု ရှိသောအခါ မိမိကိုယ်ကို မည်ကဲ့သို့ ဆင်ခြင်တွေးတောရမည်ကို မသိလျှင် ဘုရားသခင်နှင့်ပတ်သက်၍ သင်၏ အယူအဆများ သို့မဟုတ် သင်၏ အထင်လွဲမှားမှုများကို ဖြေရှင်းနိုင်မည် မဟုတ်ချေ။ သင်၏ အယူအဆများနှင့် မဆက်စပ်သည့် အရာများ ဖြစ်ပျက်သောအခါ သင်သည် အလွန်တည်ငြိမ်နေပြီး သင်၌ ပြဿနာတစ်ခုခုရှိသည်ကို မတွေ့မြင်နိုင်ပေ။ သို့ရာတွင် သင်၏ အယူအဆများနှင့် အကျုံးဝင်သည့် တစ်စုံတစ်ရာ ဖြစ်ပျက်သည်နှင့်တစ်ပြိုင်နက် ဘုရားသခင်အပေါ် အတိုက်အခံလုပ်ခြင်းများ သင့်ထံတွင် ပေါ်ထွက်လာသည်။ ဤအတိုက်အခံလုပ်ခြင်းက မည်ကဲ့သို့ ပေါ်လွင်ထင်ရှားသနည်း။ တစ်ခါတစ်ရံတွင် သင်သည် မကျေမချမ်း ဖြစ်ကောင်းဖြစ်မည်၊ ပြီးလျှင် အချိန်ကြာလာသည်နှင့်အမျှ ဤခံစားမှုက ပြေလည်မသွားလျှင် ဘုရားသခင်နှင့်ပတ်သက်၍ သင်၏ အထင်လွဲမှားမှုများက ပို၍ပင် အမြစ်တွယ်လာပြီး သင်၏ ဖောက်ပြန်ပျက်စီးသော စိတ်သဘောထားက တိုးပွားလာသည့်အပြင် သင်၏ အယူအဆများကို စတင်၍ ရင်ဖွင့်ပြီး ဘုရားသခင်ကို ဝေဖန်ပြစ်တင်တော့မည် ဖြစ်သည်။ ဘုရားသခင်ကို ဝေဖန်ပြစ်တင်သည်နှင့်တစ်ပြိုင်နက် ယင်းသည် စဉ်းစားတွေးခေါ်မှု သို့မဟုတ် အပြုအမူနှင့်ဆိုင်သော ပြဿနာ မဟုတ်တော့ပေ။ ထိုအစား စာတန်ဆန်သော စိတ်သဘောထား ထုတ်ဖော်ခြင်း ဖြစ်သည်။ တစ်စုံတစ်ဦးက မသိနားမလည်မှုသက်သက်ကြောင့် သူ၏အပြုအမူ၌ အနည်းငယ်သော အတိုက်အခံလုပ်ခြင်းကို ပြသလျှင် သို့မဟုတ် ကျိုးနွံနာခံမှု မရှိလျှင် ဤသည်ကို ဘုရားသခင်က ပြစ်တင်ရှုတ်ချခြင်း မရှိပေ။ တစ်စုံတစ်ဦးသည် သူ၏ စိတ်သဘောထားမှနေ၍ ဘုရားသခင်နှင့် တိုက်ရိုက် အတိုက်အခံလုပ်ပြီး သူ့ကို တမင်သက်သက် အတိုက်အခံလုပ်ပါက ဤအရာသည် သူ့အတွက် ဒုက္ခပြဿနာကို ဖြစ်ပွားစေမည်ဖြစ်ကာ သူသည် ဘုရားသခင်ကို အာခံနေခြင်းပင် ဖြစ်သည်။ တစ်စုံတစ်ဦးက ဘုရားသခင်ကို တမင်သက်သက် အာခံသောအခါ ဤသည်မှာ ဘုရားသခင်၏ စိတ်သဘောထားကို ပုန်ကန်ပြစ်မှားခြင်း ဖြစ်သည်။ ထို့အတွက်ကြောင့် လူတို့၌ အယူအဆများ ရှိသောအခါ ၎င်းတို့သည် ယင်းတို့ကို ဖြေရှင်းသင့်သည်။ ၎င်းတို့၏ အယူအဆများကို ဖြေရှင်းပြီးသောအခါမှသာ သူတို့ကိုယ်တိုင်နှင့် ဘုရားသခင်ကြားမှ အထင်လွဲမှားမှုများကို ဖြေရှင်းနိုင်မည် ဖြစ်သည်။ ထို့ပြင် သူတို့ကိုယ်တိုင်နှင့် ဘုရားသခင်ကြားမှ အထင်လွဲမှားမှုများ ပြေလည်သောအခါမှသာ ၎င်းတို့သည် ဘုရားသခင်ကို အမှန်တကယ် ကျိုးနွံနာခံနိုင်မည်။ လူအချို့က “ကျွန်ုပ်တွင် အယူအဆများမရှိ၊ မိမိကိုယ်တိုင်နှင့် ဘုရားသခင်ကြားမှ အထင်လွဲမှားမှုများမှာ ပြေလည်သွားပြီဖြစ်သည်။ အခြားမည်သည့်အရာကိုမျှ မစဉ်းစားပါ” ဟု ပြောကြသည်။ ဤသည်မှာ လုံလောက်သလော။ အယူအဆများကို ဖြေရှင်းခြင်း၏ ရည်ရွယ်ချက်မှာ အယူအဆများကို ဖြေရှင်းရန်သာမက ယင်းသည် ဘုရားသခင်၏ တောင်းဆိုချက်များနှင့် သမ္မာတရားနှင့်အညီ လက်တွေ့လုပ်ဆောင်ရန်၊ ဘုရားသခင်အား ကျိုးနွံနာခံမှုကို ရရှိရန်နှင့် ဘုရားသခင်ကို ကျေနပ်စေရန်သာ ဖြစ်သည်။ လူအချို့က “ကျွန်ုပ်၌ ဘုရားသခင်နှင့်ပတ်သက်၍ အထင်လွဲမှားမှုများ မရှိသရွေ့ တော်ပေပြီ။ အရာရာ အဆင်ပြေပြီး ကျွန်ုပ်လုံခြုံမည်” ဟု ပြောကြသည်။ ဤသည်မှာ သမ္မာတရားကို အမှန်တကယ် လက်တွေ့လုပ်ဆောင်နေခြင်း မဟုတ်သကဲ့သို့ ယင်းသည် စစ်မှန်သော ကျိုးနွံနာခံမှုလည်းမဟုတ်။ ပြဿနာကို မဖြေရှင်းရသေးပေ။ အကယ်၍ ပြဿနာကို အမှန်တကယ် ဖြေရှင်းခဲ့လျှင် လူတို့၌ ဘုရားသခင်နှင့်ပတ်သက်၍ အထင်လွဲမှားမှုများ မရှိမည်သာမက မိမိတို့ ကြုံတွေ့ရသော အမှုအရာများ၌ ဘုရားသခင်၏ တောင်းဆိုချက်များနှင့် ရည်ရွယ်ချက်များကိုလည်း သိရှိကြပေလိမ့်မည်။ ၎င်းတို့သည် သူတို့၏ကိုယ်ပိုင် အယူအဆများကို စိတ်ဖြာလေ့လာဆွေးနွေးနိုင်ခြင်း ရှိမည်သာမက အယူအဆများရှိသူတို့အား သမ္မာတရားကို မည်သို့ရှာဖွေရမည်ကို သင်ယူရန်၊ သမ္မာတရားကို လက်တွေ့လုပ်ဆောင်နိုင်ရန်နှင့် ဘုရားသခင်၏ တောင်းဆိုမှုများကို ပြည့်မီနိုင်ရန်အတွက်လည်း ကူညီနိုင်မည်ဖြစ်သည်။ ထိုအခါ ၎င်းတို့သည် ဘုရားသခင်၏ ရည်ရွယ်ချက်များနှင့် ကိုက်ညီမည်မဟုတ်လော။ အယူအဆများကို ဖြေရှင်းရာ၌ အဆုံးစွန်ပန်းတိုင်မှာ ဘုရားသခင်၏ ရည်ရွယ်ချက်များကို နားလည်ရန်နှင့် သမ္မာတရားလက်တွေ့ကျမှုသို့ ဝင်ရောက်ရန်ဖြစ်ပြီး ဤအရာမှာ အခရာဖြစ်၏။ သင်သည် ဘုရားသခင်နှင့်ပတ်သက်၍ မည်သည့် အထင်လွဲမှားမှုများကိုမျှ ထားရှိခဲ့ခြင်း မရှိဟုဆိုသည်၊ ထို့ကြောင့် သမ္မာတရားကို သင် နားလည်သလော။ အကယ်၍ သင်သည် သမ္မာတရားကို နားမလည်ပါက သင်၌ ဘုရားသခင်နှင့်ပတ်သက်၍ အယူအဆများ သို့မဟုတ် အထင်လွဲမှားမှုများ မရှိလျှင်ပင် သင်သည် ဘုရားသခင်အား ကျိုးနွံနာခံသူတစ်ဦး မဟုတ်သေးချေ။ အထင်လွဲမှားမှုများ မရှိခြင်းသည် သင်က သူ့ကို ကျိုးနွံနာခံနိုင်စွမ်း ရှိသည်ဟု ဆိုလိုရန်ဝေးစွ၊ ဘုရားသခင်ကို သင်နားလည်သည်ဟုပင် မဆိုလိုပေ။ လူတို့သည် အရာရာ အဆင်ပြေသောအခါ ဘုရားသခင်နှင့်ပတ်သက်၍ အယူအဆများ သို့မဟုတ် အထင်လွဲမှားမှုများ မရှိသော်လည်း ဤအရာက ၎င်းတို့၌ ဘုရားသခင်နှင့်ပတ်သက်၍ အယူအဆများ သို့မဟုတ် အထင်လွဲမှားမှုများ လုံးဝမရှိဟု မဆိုလိုပေ။ ၎င်းတို့၏ ကိုယ်ကျိုးနှင့်အကျုံးဝင်သည့် အရာတစ်ခုခု ဖြစ်ပျက်သောအခါ၌ ၎င်းတို့၏ အယူအဆများသည် ပင်ကိုအားဖြင့် ပေါ်ထွက်လာပြီး ဘုရားသခင်နှင့်ပတ်သက်၍ အထင်လွဲမှားမှုများ ထားရှိကာ မကျေနပ်ချက်များကိုပင် ထုတ်‌ဖော်မည်ဖြစ်သည်။ လူတို့သည် ၎င်းတို့၏ ကိုယ်ကျိုးကို အလွန်တရာ အရေးကြီးသည်ဟု ယူဆသောအခါ ဘုရားသခင်ကို ကျိုးနွံနာခံနိုင်သလော။ တစ်စုံတစ်ဦး၏ ကိုယ်ကျိုးကို ထိခိုက်သည့်အရာ တစ်စုံတစ်ခု ဖြစ်ပျက်သောအခါ ယင်းနောက်တွင် သူ၏ အယူအဆများနှင့် အထင်လွဲမှားမှုများက ပေါ်ထွက်လာပြီး သူက ဘုရားသခင်ကို ဆန့်ကျင်ပုန်ကန်ပြီး အာခံသည်မှာ အဘယ်ကြောင့်နည်း။ ဤသည်မှာ စာတန်ဆန်သော သဘာဝနှင့် စာတန်ဆန်သော စိတ်သဘောထားရှိသည့် လူတို့၌ ဖြစ်တတ်သည့်ပုံဖြစ်၏။ ၎င်းတို့၏ ကိုယ်ကျိုးကိုထိခိုက်သည့် အရာတစ်စုံတစ်ခု ဖြစ်ပျက်သောအခါ ၎င်းတို့သည် ဘုရားသခင်အား နောက်ထပ် ကျိုးနွံနာခံနိုင်ခြင်း မရှိသည်သာမက ၎င်းတို့၏ကိုယ်ပိုင် အယူအဆများနှင့် စိတ်ကူးများနှင့် သဘောကွဲလွဲသည့်အရာ တစ်စုံတစ်ခု ဖြစ်ပျက်သောအခါတွင်လည်း ဘုရားသခင်ကို ကျိုးနွံနာခံနိုင်ခြင်း မရှိကြပေ။ ဘုရားသခင်နှင့်ပတ်သက်၍ လူတို့၏ အယူအဆများနှင့် အထင်လွဲမှားမှုများမှာ ၎င်းတို့၏ အခြေအနေများနှင့်အတူ ပေါ်ထွက်လာတတ်သည်။ အကယ်၍ ၎င်းတို့သည် သမ္မာတရားကို ရှာဖွေနိုင်ခြင်းနှင့် လက်ခံနိုင်ခြင်း မရှိပါက ၎င်းတို့၏ အယူအဆများမှာ မည်သည့်အခါမျှ ပြေလည်တော့မည် မဟုတ်ဘဲ ဘုရားသခင်နှင့် ၎င်းတို့၏ ဆက်ဆံရေးမှာ မည်သည့်အခါမျှ ပုံမှန်သို့ ပြန်လည်ရောက်ရှိမည် မဟုတ်တော့ပေ။ အယူအဆများ ထားရှိပြီး ယင်းတို့ကို ဖြေရှင်းဖို့ သမ္မာတရားကို မရှာဖွေသောသူတို့သည် ဘုရားသခင်ကို နှစ်ပေါင်းမည်မျှ ယုံကြည်လာခဲ့သည်ဖြစ်စေ ဘုရားသခင်၏ ကယ်တင်ခြင်းကို ခံရမည်မဟုတ်ချေ။

လူသားကို ဘုရားသခင်၏ ကယ်တင်ခြင်းသည် အနှစ်မဲ့သော စကားများသာ မဟုတ်ပေ။ သမ္မာတရားနှင့် သဘောကွဲလွဲသည့် ဖောက်ပြန်ပျက်စီးသော လူသားမျိုးနွယ်၏ အမှုအရာအမျိုးမျိုးဖြစ်သော ၎င်းတို့၏ အယူအဆများ၊ စိတ်ကူးထင်မြင်မှုများ၊ အသိပညာ၊ ဒဿနအမြင်များ၊ ရိုးရာယဉ်ကျေးမှု စသည်တို့ကို ဖြေရှင်းဖို့အလို့ငှာ ဤသမ္မာတရားများအားလုံးကို သူကဖော်ပြ၏။ ဤအရာများကို စိတ်ဖြာလေ့လာဆွေးနွေးခြင်းအားဖြင့် သူသည် အပြုသဘောဆောင်သော အရာများတွင် မည်သည့်အရာပါဝင်သည်၊ အပျက်သဘောဆောင်သော အရာများတွင် မည်သည့်အရာပါဝင်သည်၊ ဘုရားသခင်ထံမှ မည်သည့်အရာများ လာသည်၊ စာတန်ထံမှ မည်သည့်အရာများ လာသည်၊ သမ္မာတရားက မည်သည့်အရာဖြစ်ပြီး စာတန်၏ ဒဿနအမြင်များနှင့် ဆင်ခြင်တွေးခေါ်မှုစနစ်တို့က မည်သည့်အရာ ဖြစ်သည်တို့ကို လူသားအား နားလည်စေဖို့ အခွင့်ပေး၏။ လူတို့သည် ဤအရာများကို အရှိအတိုင်း မြင်နိုင်ကြသည့်အခါ ဘဝ၏ မှန်ကန်သော လမ်းကြောင်းကို လိုက်စားဖို့ ၎င်းတို့ အလိုအလျောက် ရွေးချယ်ကြလိမ့်မည်ဖြစ်ပြီး သမ္မာတရားကို ၎င်းတို့ လက်တွေ့လုပ်ဆောင်နိုင်ကြသည်၊ ဘုရားသခင် စေခိုင်းသည့်အတိုင်း လုပ်ဆောင်နိုင်ကြပြီး အပျက်သဘောဆောင်သော အရာများကို သိမြင်နိုင်ကြလေသည်။ ဤသည်မှာ လူကို ဘုရားသခင် တောင်းဆိုသောအရာဖြစ်ပြီး ထိုနည်းတူပင် ယင်းသည် လူတို့ကို သူစုံလင်စေကာ ကယ်တင်သည့် စံနှုန်းလည်း ဖြစ်သည်။ လူအချို့က “ဘုရားသခင်သည် လူသား၏ အယူအဆများကို စိတ်ဖြာလေ့လာသော်လည်း ကျွန်ုပ်၌ အယူအဆများ မရှိပါ။ အယူအဆများရှိသည့် လူတို့သည် ထုံးစံအတိုင်း စဉ်းလဲသော မြေခွေးအိုများ ဖြစ်ကြသည်၊ သို့မဟုတ်ပါက ဓမ္မပညာရှင်များနှင့် ဖာရိရှဲများ ဖြစ်သည်။ ကျွန်ုပ်သည် ထိုသို့မဟုတ်ပါ” ဟု ပြောကြသည်။ ထိုသို့သော အရာမျိုးကို ပြောနိုင်သည့်အရာတွင် ပြဿနာမှာ အဘယ်နည်း။ ၎င်းတို့သည် မိမိတို့ကိုယ်ကို မသိကြချေ။ သမ္မာတရားကို မည်ကဲ့သို့ မိတ်သဟာယပြုသည်ဖြစ်စေ၊ ၎င်းတို့သည် မိမိတို့မှာ ထိုသို့မဟုတ်ဟု တွေးရင်း ယင်းကို မိမိတို့ကိုယ်ကိုနှင့် နှိုင်းယှဉ်ချိန်ဆခြင်း မရှိကြချေ။ ဤသည်မှာ မသိနားမလည်မှုဖြစ်ပြီး ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိကြချေ။ သင်တို့သည် ဤနည်းဖြင့် တွေးနိုင်ခဲ့ကြသလော။ ယနေ့တွင် လူအများစုသည် ထိုသို့မတွေးကြပေ။ လူတစ်ဦးက ဘုရားသခင်၏ နှုတ်ကပတ်တော်များစွာကို စားသောက်ထားပြီး သမ္မာတရားအချို့ကို နားလည်နိုင်သောအခါ လူတိုင်းသည် အယူအဆများနှင့် စိတ်ကူးစိတ်သန်းများနှင့်ဆိုင်သော အရာများကို ပိုင်ဆိုင်ကြောင်းနှင့် လူတိုင်းသည် ဖောက်ပြန်ပျက်စီးသော စိတ်သဘောထားများကို ပိုင်ဆိုင်ကြောင်း ရှင်းလင်းစွာ တွေ့မြင်နိုင်သည်။ ဤအရာများကို စိစစ်ရာ၌ ရှက်စရာ ဘာမျှမရှိချေ။ ထို့အပြင် ယင်းတို့ကို စိတ်ဖြာလေ့လာပြီးနောက် သူက ယင်းသည် အခြားသူများအား ပိုင်းခြားသိမြင်နိုင်စွမ်းကို ရရှိရန် ကူညီလိမ့်မည်ဟု ယုံကြည်ကာ သူကိုယ်တိုင် တိုးတက်ကြီးထွားလာပြီး သမ္မာတရားကို ပို၍လျင်မြန်စွာ နားလည်နိုင်မည် ဖြစ်သည်။ ဤအကြောင်းရင်းကြောင့် ၎င်းတို့သည် မိမိတို့ကိုယ်ကို ပွင့်ပွင့်လင်းလင်း စိတ်ဖြာလေ့လာဆွေးနွေးနိုင်ကြသည်။ အယူအဆများကို စိတ်ဖြာလေ့လာဆွေးနွေးခြင်း၏ ရည်မှန်းချက်မှာ အဘယ်နည်း။ ယင်းမှာ ဤအယူအဆများကို ဘေးဖယ်ထားဖို့၊ လူသားနှင့် ဘုရားသခင်ကြားက နားလည်မှုလွဲခြင်းများကို ဖြေရှင်းဖို့ဖြစ်ပြီး၊ ထို့နောက်တွင် လူသားအား ဘုရားသခင် တောင်းဆိုသည့်အရာအပေါ် လူတို့အာရုံစိုက်အောင်၊ ကယ်တင်ခြင်း လမ်းကြောင်းပေါ်သို့ မည်သို့ဝင်ရောက်ရမည်ကို လူတို့သိရှိအောင်နှင့် သမ္မာတရားကို လက်တွေ့လုပ်ဆောင်ရန် မည်သို့လုပ်ဆောင်ရမည်ကို လူတို့သိရှိအောင် ပြုပေးဖို့ ဖြစ်သည်။ ဤနည်းဖြင့် မကြာခဏ လက်တွေ့လုပ်ဆောင်ခြင်းအားဖြင့် နောက်ဆုံးတွင် ရည်ရွယ်ထားသည့် အကျိုးတရားကို စွမ်းဆောင်ရရှိပေသည်။ တစ်ဖက်တွင် လူတို့သည် ဘုရားသခင်၏ ရည်ရွယ်ချက်များကို နားလည်လာကြလိမ့်မည်ဖြစ်ပြီး ဘုရားသခင်ကို ကျိုးနွံနာခံလာနိုင်ကြလိမ့်မည်ဖြစ်ကာ အခြားတစ်ဖက်တွင် ၎င်းတို့သည် ဆိုးညစ်သော အယူအဆများနှင့် စိတ်ကူးထင်မြင်မှုများ၊ ပြီးလျှင် အသိပညာမှ ထွက်ပေါ်သော အရာများကဲ့သို့သော အပျက်သဘောဆောင်သည့်အရာများစွာကို ငြင်းပယ်ကာ ခုခံဖို့ ခံနိုင်ရည် ရှိကြလိမ့်မည်။ ဘာသာရေး ပညာရှင်တစ်ဦး၊ ဓမ္မပညာရှင်တစ်ဦး၊ သို့မဟုတ် ဘာသာရေး သင်းအုပ်ဆရာတစ်ဦး၊ သို့မဟုတ် အကြီးအကဲတစ်ဦးနှင့် ရင်ဆိုင်ရသည့်အခါ ၎င်းတို့နှင့် စကားပြောခြင်းအားဖြင့် ၎င်းတို့ကို သင်ရိပ်စားမိနိုင်ကာ ၎င်းတို့၏ အယူအဆများ၊ စိတ်ကူးထင်မြင်မှုများ၊ မိစ္ဆာအယူဝါဒများနှင့် မှားယွင်းပြီး အဓိပ္ပာယ်မဲ့သော အယူအဆများ အမြောက်အမြားကို ချေပဖို့ သမ္မာတရားကို အသုံးပြုနိုင်လိမ့်မည်။ ဤအရာက သင်သည် အပျက်သဘောဆောင်သည့်အရာများကို ခွဲခြားနိုင်ကြောင်း၊ သမ္မာတရားအချို့ကို သင်နားလည်ထားပြီးဖြစ်ကြောင်း၊ ဝိညာဉ်ရင့်ကျက်မှု တစ်ခုခုကို သင်ပိုင်ဆိုင်ထားပြီး၊ ထို့ကြောင့် ဤဘာသာရေး ခေါင်းဆောင်များ၊ ပုဂ္ဂိုလ်များနှင့် ရင်ဆိုင်ရသည့်အခါ ရှိန်ခြင်း မရှိကြောင်းကို ပြသပေသည်။ သင်သည် ဘာသာတရား၏ စကားလုံးများနှင့် အယူဝါဒများ၊ အယူအဆများနှင့် စိတ်ကူးထင်မြင်မှုများကို ရိပ်စားမိပြီး ဖြစ်သည့်အတွက် ၎င်းတို့ပြောဆိုကြသည့် အသိပညာ၊ သင်ယူလေ့လာမှုနှင့် ဒဿနအမြင်များသည်၊ ၎င်းတို့၏ အတွေးအမြင်စနစ်နှင့် သဘောတရားတို့သည်ပင် ခုခံကာကွယ်ခြင်းငှာ မစွမ်းသာသကဲ့သို့ ထိုအရာများက သင့်ကို အထင်အမြင်မမှားစေနိုင်တော့ပေ။ သို့သော် သင်သည် ထိုနေရာသို့ မရောက်သေး။ ဤဘာသာရေး လူလိမ်များနှင့် ဖာရိရှဲများ၊ သို့မဟုတ် ဂုဏ်ဒြပ်အနည်းငယ်ရှိသည့်သူ တစ်ဦးတလေနှင့် သင်ရင်ဆိုင်ရသည့်အခါ သင်သည် ရှိန်လေသည်။ ၎င်းတို့ပြောဆိုနေသည့်အရာသည် မှားယွင်းကြောင်း၊ ယင်း၌ အယူအဆများနှင့် စိတ်ကူးထင်မြင်မှုများ ပါဝင်ကြောင်း၊ အသိပညာမှ ပေါက်ဖွားလာကြောင်းကို သင်သိသော်လည်း ယင်းကို မည်သို့ကိုင်တွယ်ရမည်ကို သင်မသိ၊ မည်သည့်နေရာမှစ၍ ယင်းကို စတင် စိတ်ဖြာလေ့လာဆွေးနွေးရမည်၊ သို့မဟုတ် ဤလူတို့ကို မည်သည့် စကားများဖြင့် ဖော်ထုတ်ရမည်ကို သင်မသိပေ။ ဤအရာက သင်သည် သမ္မာတရားအား နားမလည်သေးသည်ကို ပြသသည်မဟုတ်လော။ (ပြသပါသည်။) ထို့ကြောင့် သင်တို့သည် မိမိတို့ကိုယ်ကို သမ္မာတရားဖြင့် ပြင်ဆင်ရမည်ဖြစ်ပြီး သမ္မာတရားကို သင်တို့ နားလည်ပြီးသည်နှင့် တစ်ပြိုင်နက် သင်တို့သည် မိမိတို့ကိုယ်ကို စိတ်ဖြာလေ့လာနိုင်ကာ လူတို့နှင့်ပတ်သက်၍ မည်သို့ ပိုင်းခြားသိမြင်နိုင်စွမ်း ရှိရမည်ကို သိမည်ဖြစ်သည်။ သမ္မာတရားကို သင်နားလည်သွားသည့်အခါ အခြားလူတို့ကို သင် ရှင်းလင်းစွာ သိမြင်နိုင်လိမ့်မည် ဖြစ်သည်၊ သို့သော် သမ္မာတရားကို သင်နားမလည်ပါက ၎င်းတို့ကို မည်သည့်အခါတွင်မျှ ရှင်းလင်းစွာ သိမြင်နိုင်လိမ့်မည် မဟုတ်ပေ။ လူများနှင့် အမှုအရာများကို ရိပ်စားမိဖို့၊ သမ္မာတရားကို သင်နားလည်ရမည်။ သင်၏ အခြေခံအုတ်မြစ်အဖြစ်၊ သင့်အသက်အဖြစ် သမ္မာတရား မရှိဘဲ၊ သင်သည် မည်သည့်အရာကိုမျှ နက်နက်ရှိုင်းရှိုင်း ထိုးထွင်းသိမြင်နိုင်လိမ့်မည် မဟုတ်ပေ။

လူတို့သည် အမျိုးမျိုးသော အယူအဆများနှင့် စိတ်ကူးထင်မြင်မှုများကို ဖြေရှင်းပြီးချိန်တွင် ၎င်းတို့၌ ဘုရားသခင်၏ နှုတ်ကပတ်တော်များနှင့်ဆိုင်သည့် အသိပညာနှင့် အတွေ့အကြုံများ ရှိသွားကြပြီး၊ တစ်ချိန်တည်းတွင် ဘုရားသခင့်နှုတ်ကပတ်တော်များ၏ လက်တွေ့ကျမှုထဲသို့လည်း ၎င်းတို့ဝင်ရောက်ကြပြီး ဖြစ်သည်။ ဘုရားနှုတ်ကပတ်တော်များ၏ လက်တွေ့အရှိတရားထဲသို့ ဝင်ရောက်ခြင်း ဖြစ်စဉ်တွင် လူတို့အထဲတွင် ဖြစ်ပေါ်သည့် အမျိုးမျိုးသော အယူအဆများနှင့် စိတ်ကူးထင်မြင်မှုများသည် တစ်ခုချင်း ဖြေရှင်းခံရပြီး ဘုရားသခင်၏အမှု၊ ဘုရားသခင်၏ အနှစ်သာရနှင့် လူတို့အပေါ် ဘုရားသခင်ထားရှိသည့် သဘောထား အမျိုးမျိုးနှင့်ဆိုင်သည့် လူတို့၏ အသိပညာတွင် အပြောင်းအလဲတစ်ခု ရှိလေသည်။ ဤအပြောင်းအလဲသည် အဘယ်သို့ ဖြစ်ပေါ်သနည်း။ ယင်းသည် လူတို့က ၎င်းတို့၏ အမျိုးမျိုးသော အယူအဆများနှင့် လူ၏ စိတ်ကူးထင်မြင်မှုများကို ဘေးဖယ်ထားသည့်အချိန်၊ အသိပညာ၊ ဒဿနအမြင်၊ ရိုးရာယဉ်ကျေးမှု၊ သို့မဟုတ် ကမ္ဘာလောကမှလာသော စိတ်ကူးများနှင့် ရှုထောင့်အမြင်များ အမျိုးမျိုးကို ဘေးဖယ်ထားပြီး ထိုအစား ဘုရားသခင်ထံမှ လာပြီး သမ္မာတရားနှင့် ဆက်စပ်သည့် အမျိုးမျိုးသော ရှုထောင့်အမြင်တို့ကို လက်ခံကြသည့်အခါတွင် ဖြစ်ပေါ်ပေသည်။ ဘုရားသခင်၏ နှုတ်ကပတ်တော်များကို ၎င်းတို့၏အသက်အဖြစ် လူတို့ လက်ခံကြသောအခါ ၎င်းတို့သည် ဘုရားနှုတ်ကပတ်တော်များ၏ လက်တွေ့ကျမှုထဲသို့လည်း ဝင်ရောက်ကြပြီး သမ္မာတရားကို အသုံးပြုရင်း ကိစ္စရပ်အမျိုးမျိုးကို သဘောထားကာ တွေးတောနိုင်ကြ၍ ပြဿနာများကို သမ္မာတရားအား အသုံးပြုရင်း ဖြေရှင်းနိုင်ကြလေသည်။ ဘုရားသခင်အပေါ် လူတို့၏ အမျိုးမျိုးသော အယူအဆများနှင့် အထင်အမြင်လွဲမှားမှုများကို ဖြေရှင်းပြီးသည်နှင့်တစ်ပြိုင်နက် လူနှင့် ဘုရားသခင်ကြားရှိ ဆက်ဆံရေးကို ချက်ချင်း တိုးတက်ကောင်းမွန်စေနိုင်သည့်အပြင် တစ်ချိန်တည်းတွင် မိမိတို့၏ အသက်ဝင်ရောက်မှုအတွက်လည်း လမ်းခင်းပေးရာရောက်ပေသည်။ လူတို့သည် ထိုကဲ့သို့သော အပြောင်းအလဲများကို ရရှိသောအခါ ဘုရားသခင်နှင့် ၎င်းတို့၏ ဆက်ဆံရေးက ဘာဖြစ်သွားမည်နည်း။ ယင်းမှာ ဖန်ဆင်းခံများနှင့် ဖန်ဆင်းရှင်၏ ဆက်ဆံရေးမျိုး ဖြစ်သွားသည်။ ဤအဆင့်၌ရှိသော ဆက်ဆံရေးများတွင် အစွမ်းပြိုင်ခြင်းမရှိ၊ စမ်းသပ်မှု မရှိသည့်အပြင် ပုန်ကန်ခြင်း အနည်းငယ်သာ ရှိ၏။ လူတို့သည် ဘုရားသခင်အပေါ် များစွာပို၍ ကျိုးနွံနာခံတတ်လာသည်၊ နားလည်တတ်လာသည်၊ ကိုးကွယ်လာပြီး သစ္စာစောင့်သိလာသည့်အပြင် ရိုးသားလာပြီး ဘုရားသခင်ကို အမှန်တကယ် ကြောက်ရွံ့လာသည်။ ဤသည်မှာ လူတို့က ၎င်းတို့၏ အယူအဆများကို ဖြေရှင်းပြီးသောအခါ ၎င်းတို့၏ အသက်တာများတွင် ဖြစ်စေသော အပြောင်းအလဲပင် ဖြစ်၏။ အကယ်၍ ဤအပြောင်းအလဲမျိုးကို ရရှိနိုင်လျှင် သင်တို့သည် သင်တို့၏ အယူအဆများကို ဖြေရှင်းလိုစိတ်ရှိမည်လော။ (ရှိပါမည်။) သို့သော် လူတို့၏ အယူအဆများကို ဖြေရှင်းခြင်းသည် အလွန်စိတ်မချမ်းမြေ့စရာ ဖြစ်စဉ်တစ်ခု ဖြစ်သည်။ လူတို့သည် မိမိတို့ကိုယ်ကို ငြင်းပယ်ရမည်၊ ၎င်းတို့၏ အယူအဆများကို ဘေးဖယ်ထားရမည်၊ မှန်သည်ဟု ၎င်းတို့ယုံကြည်သည့် အရာများကို ဘေးဖယ်ထားရမည်၊ ၎င်းတို့ မဆုတ်မနစ် ရှာဖွေနေသည့် အရာများကို ဘေးဖယ်ထားရမည်၊ မှန်ကန်မည်ဟု ၎င်းတို့ယုံကြည်ထားကြပြီး ၎င်းတို့၏ အသက်တာတစ်လျှောက်လုံး ၎င်းတို့လိုက်စားလာပြီး တောင့်တထားကြသည့် အရာများကို ဘေးဖယ်ထားရမည်ဖြစ်သည်။ ဤသည်မှာ လူတို့သည် မိမိတို့ကိုယ်ကို ပုန်ကန်ရမည်၊ စာတန်၏ လောကထံမှ သင်ယူခဲ့ရသည့် အသိပညာ၊ အတွေးအခေါ်များကို၊ ၎င်းတို့၏ ဖြစ်တည်မှု နည်းလမ်းကိုပင် ဘေးဖယ်ထားရမည်ဖြစ်ပြီး ယင်းတို့ကို အခြားအသက်ရှင်ခြင်းနည်းလမ်း၊ သမ္မာတရားဖြစ်သည့် အရာ၏ အခြေခံအုတ်မြစ်၊ အရင်းအမြစ်တို့နှင့် အစားထိုးရမည်ဟု ဆိုလိုပေသည်။ ထိုသို့ဖြင့်၊ လူတို့သည် ကြီးမားသည့် ဆင်းရဲဒုက္ခကို သည်းခံရမည်ဖြစ်သည်။ ထိုသို့သော ဆင်းရဲဒုက္ခမှာ ရုပ်ပိုင်းဆိုင်ရာ မကျန်းမာမှု၊ သို့မဟုတ် နေ့စဉ်ဘဝ၏ ဆင်းရဲဒုက္ခနှင့် အခက်အခဲများ မဖြစ်နိုင်သော်လည်း၊ ယင်းသည် မတူကွဲပြားသော အမှုအရာများနှင့် လူသားမျိုးနွယ်နှင့်ဆိုင်သည့် သင်၏စိတ်နှလုံးထဲရှိ အမြင်မျိုးစုံထဲက အပြောင်းအလဲတစ်ခုမှ လာကောင်းလာနိုင်သည်၊ သို့မဟုတ် ယင်းသည် ကမ္ဘာလောက၊ လူသားဘဝ၊ လူသားမျိုးနွယ်နှင့် ဘုရားသခင်နှင့်ပင် သက်ဆိုင်သည့် သင်၏အသိပညာနှင့် အမြင်တို့ကို ပြောင်းပြန်လှန်စေသော၊ ဘုရားသခင်နှင့်ပတ်သက်၍ သင်၌ရှိသည့် အသိပညာ၏ အမျိုးမျိုးသော သွင်ပြင်လက္ခဏာများထဲက အပြောင်းအလဲတစ်ခုမှပင်လျှင် လာကောင်းလာနိုင်ပေသည်။

ဘုရားသခင်အား ယုံကြည်ခြင်းနှင့်ပတ်သက်၍ လူတို့၏ အယူအဆများအပေါ် ငါတို့ ယခုပင် မိတ်သဟာယပြုခဲ့ပြီး သမ္မာတရား၏ ဤသွင်ပြင်လက္ခဏာနှင့်ဆိုင်သော အခြေခံသဘောထား တစ်ခုကို သင်တို့ရရှိနိုင်ဖို့အလို့ငှာ ဥပမာအချို့ကို ပေးခဲ့သည်။ ထို့နောက်တွင် သင်တို့သည် ထိုအရာကို ထပ်မံ၍ ချင့်ချိန်စဉ်းစားပြီး ထိုအရာအပေါ် အတူတကွ မိတ်သဟာယပြုနိုင်ကာ ကောက်ချက်များ ဆွဲနိုင်သည်၊ ပြီးလျှင် ယင်းတို့ကို တစ်ဆင့်ချင်း မဖြေရှင်းမီ ဘုရားသခင်အား ယုံကြည်ခြင်းနှင့် ပတ်သက်၍ အယူအဆအမျိုးမျိုးကို တဖြည်းဖြည်းချင်း ပြန်လည်သုံးသပ်နိုင်သည်၊ နားလည်နိုင်သည့်အပြင် စိစစ်နိုင်သည်။ အတိုချုပ်အားဖြင့် လူတို့၌ ဘုရားသခင်အား ယုံကြည်ခြင်းနှင့်ဆိုင်သည့် များစွာသော စိတ်ကူးစိတ်သန်းများနှင့် အယူအဆများ ရှိသည်။ ဥပမာအနေဖြင့် လူတို့၏ အသက်တာများ၊ အိမ်ထောင်ရေး၊ မိသားစု သို့မဟုတ် အလုပ်အရဖြစ်စေ အခက်အခဲ တစ်ခုခု ပေါ်လာသည်နှင့်တစ်ပြိုင်နက် လူတို့သည် ဘုရားသခင်နှင့် ပတ်သက်၍ အယူအဆများ ထားရှိပြီးနောက် “ကျွန်ုပ်ကို ဘုရားသခင် အဘယ့်ကြောင့် ကာကွယ်မပေးဘဲ သို့မဟုတ် ကောင်းချီးမပေးဘဲ နေရသနည်း” ဟု ၎င်းတို့၏စိတ်ထဲ၌ အမြဲတမ်းတွေးနေကာ သူနှင့်ပတ်သက်၍ စောဒကတက်ပြီး သူ့ကို ဝေဖန်သုံးသပ်သည်။ ယင်းမှာ “ကောင်းကင်သည် မတရားပါ” ဟူ၍လည်းကောင်း၊ “ကောင်းကင်သည် မျက်စိကန်းသည်” ဟူ၍လည်းကောင်း ဘာသာတရားမရှိသူများက အမြဲတမ်း ပြောသည်နှင့်ပင် တူသည်။ သို့သော် ဤအရာများက မ‌တော်တဆ ဖြစ်ပျက်သည် မဟုတ်ပေ။ ဘဝသည် သက်သောင့်သက်သာရှိပြီး ပျော်ရွှင်ဖွယ် ကောင်းသောအခါ လူတို့သည် ဘုရားသခင်အား ကျေးဇူးတင်စကား တစ်လုံးမျှ မပြောဖူးဘဲ ဘုရားသခင်ကိုပင် ငြင်းပယ်ကာ သူ၏ တည်ရှိမှုကို သံသယဝင်နိုင်သည်။ သို့သော် ဘေးဒုက္ခများက လာခေါ်သောအခါ ၎င်းတို့က ဘုရားသခင်ကို ယင်းအတွက် တာဝန်ခံခိုင်းကြပြီး ဘုရားသခင်ကို စတင်၍ ဝေဖန်သုံးသပ်ကာ ပြစ်မှားစော်ကားကြသည်။ လူအချို့က ၎င်းတို့သည် ဘုရားသခင်ကို ယုံကြည်သည်နှင့်တစ်ပြိုင်နက် မည်သည့်အရာကိုမျှ နောက်ထပ် လေ့လာစရာမလို သို့မဟုတ် အလုပ်လုပ်ရန်မလို၊ အချိန်ကျရောက်သောအခါ ဘုရားသခင်သည် ၎င်းတို့အတွက် အရာရာကို ပြင်ဆင်ပေးလိမ့်မည်၊ ထို့ပြင် ၎င်းတို့ အခက်အခဲတစ်ခုခု ရှိသောအခါ ဘုရားသခင်ကို ဆုတောင်းနိုင်ပြီး ထိုကိစ္စကို သူ့အား အပ်နှံနိုင်ကာ ၎င်းတို့အတွက် ထိုအရာကို သူဖြေရှင်းပေးလိမ့်မည်ဟုပင် ထင်မှတ်ကြသည်။ ၎င်းတို့ နာမကျန်းဖြစ်လျှင် ဘုရားသခင် ပျောက်ကင်းစေမည်၊ ဘေးဒုက္ခ ကျရောက်သောအခါ ၎င်းတို့ကို ဘုရားသခင် ကာကွယ်ပေးမည်၊ ဘုရားသခင်၏နေ့ရက် ရောက်ရှိသောအခါ ၎င်းတို့အားလုံး ပုံသဏ္ဌာန် ပြောင်းလဲသွားမည်၊ ထို့ပြင် ဘုရားသခင်က နိမိတ်လက္ခဏာများနှင့် အံ့ဖွယ်အမှုများကို ပြုလုပ်လျှင် အရာရာ အဆင်ပြေသွားမည်ဟု ယုံကြည်ကြသည်။ ဤအရာများမှာ လူတို့၌ရှိသော စိတ်ကူးစိတ်သန်းများနှင့် အယူအဆများ ဖြစ်သည်။ လူတို့လေ့လာသင့်သော တာဝန်များနှင့်ဆက်စပ်သည့် လုပ်ငန်းပိုင်းဆိုင်ရာ အသိပညာအနေဖြင့် လူတို့သည် ၎င်းတို့၏တာဝန်အတွက် လိုအပ်နေသည့်အရာနှင့်အညီ ယင်းကို လေ့လာသင့်သည်။ ဤသည်ကို လူတစ်ဦး၏ တကယ့်အလုပ်တာဝန်အဖို့ လက်တွေ့ကျကျလုပ်ဆောင်ခြင်းနှင့် ရည်စူးဆက်ကပ်ခြင်းဟု ခေါ်ကာ သူသည် စိတ်ကူးယဉ်နေရုံ၊ သူ၏စိတ်ကူးစိတ်သန်းအပေါ် မှီခိုရုံသာ မပြုသင့်ပေ။ လူတို့ပြုလုပ်ရန် ဘုရားသခင်တောင်းဆိုသော အရာမှာ လူတို့ပြုလုပ်ရမည့်အရာ ဖြစ်သည်၊ လူတို့ထမ်းဆောင်သင့်သည့် တာဝန်များပင် ဖြစ်သည်။ ဤအရာကို လုံးဝ ပြောင်းလဲ၍မရဘဲ တာဝန်ကျေပွန်စွာ သဘောထားပြုမူရမည်။ ဤသည်မှာ သမ္မာတရားနှင့် အညီဖြစ်ပြီး လူတို့အနေဖြင့် ၎င်းတို့၏တာဝန်အပေါ် ရှိသင့်သည့် ရှုထောင့်ပင် ဖြစ်သည်။ ဤအရာသည် အယူအဆမဟုတ်ပေ။ ယင်းသည် သမ္မာတရားဖြစ်ပြီး ဘုရားသခင် တောင်းဆိုသည့်အရာ ဖြစ်၏။ ဘုရားသခင်ပြုလုပ်သော အရာများမှာ လူတို့၏ စိတ်ကူးစိတ်သန်းများနှင့် သဘောကွဲလွဲသည့်အချိန် များစွာရှိသည်။ အကယ်၍ လူတို့သည် ၎င်းတို့၏ စိတ်ကူးစိတ်သန်းများကို ဘေးဖယ်ထားနိုင်ကာ ဘုရားသခင်၏ ရည်ရွယ်ချက်များကို ရှာဖွေပြီး သမ္မာတရားစည်းမျဉ်းများကို ရှာဖွေနိုင်ပါက ၎င်းတို့သည် ဤအရာများကို ကျော်လွှားနိုင်မည်ဖြစ်သည်။ အကယ်၍ သင်သည် ခေါင်းမာပြီး သင်၏အယူအဆများကို မလျှော့တမ်း ဖက်တွယ်နေပါက ယင်းမှာ သမ္မာတရားကို သင်လက်မခံခြင်း၊ မှန်ကန်သောအရာများကို လက်မခံခြင်းနှင့် ဘုရားသခင်၏ တောင်းဆိုချက်များကို လက်မခံခြင်း သဘောသက်ရောက်လေသည်။ သင်သည် သမ္မာတရားကိုဖြစ်စေ၊ မှန်ကန်သော အရာများကိုဖြစ်စေ လက်မခံပါက သင့်ကို ဘုရားသခင်အား ဆန့်ကျင်နေသည်ဟု ဆို၍ရနိုင်သည် မဟုတ်လော။ သမ္မာတရားနှင့် အပြုသဘောဆောင်သော အရာများသည် ဘုရားသခင်ထံမှ လာ၏။ အကယ်၍ သင်သည် ယင်းတို့ကို လက်မခံဘဲ ထိုအစား သင်၏ အယူအဆများကို ဖက်တွယ်ထားပါက သင်သည် သမ္မာတရားကို ဆန့်ကျင်သည်မှာ ရှင်းလင်းနေသည်။ ဘုရားသခင်အား ယုံကြည်ခြင်းနှင့်ပတ်သက်၍ လူတို့၏ အယူအဆများအကြောင်း ငါတို့၏ မိတ်သဟာယပြုချက်ကို ဤတွင် အဆုံးသတ်မည်။ ကျန်ရှိသည့်အရာမှာ ယနေ့ ဤနေရာ၌ ငါတို့ မိတ်သဟာယ ပြုခဲ့ပြီးသည့် ဤစည်းမျဉ်းများနှင့် နှုတ်ကပတ်တော်များအပေါ် အခြေခံ၍ ယင်းကို မိမိတို့ကိုယ်ကိုနှင့် နှိုင်းယှဉ်ချိန်ဆရန်ပင် ဖြစ်၏။ ဘုရားသခင်အား လူတို့၏ ယုံကြည်ခြင်းနှင့်ဆိုင်သော လူတို့၏ အယူအဆများမှာ အယူအဆသုံးမျိုးအနက် လူသိအများဆုံးနှင့် အခြေခံအကျဆုံး ဖြစ်သည်။ ဤအယူအဆများနှင့် ဆက်နွှယ်သည့် သမ္မာတရားများမှာ အမှန်တကယ် ထိုမျှ ထူးခြားလေးနက်ခြင်း မရှိသောကြောင့် ဤအယူအဆများကို ဖြေရှင်းရန် လွယ်ကူသင့်သည်။

လူ့ဇာတိခံယူခြင်းနှင့်ပတ်သက်၍ လူတို့၏ အယူအဆများအကြောင်း ငါတို့ ယခု မိတ်သဟာယပြုမည်။ လူတို့၌ လူ့ဇာတိခံယူခြင်းနှင့် ပတ်သက်၍လည်း အယူအဆများစွာ ရှိသည်။ လူတို့သည် လူ့ဇာတိခံယူသည့် ဘုရားသခင်ကို မမြင်တွေ့ဖူးစဉ်တွင် ၎င်းတို့၌ စိတ်ကူးစိတ်သန်း မြောက်မြားစွာ ရှိသည်မဟုတ်လော။ ဥပမာ လူ့ဇာတိခံယူခြင်းက အရာရာကို ရှင်းလင်းစွာ နားလည်သိမြင်သင့်သည်ဟု ထင်ကြသည်။ အတိုချုပ်ဆိုရလျှင် ဘုရားသခင်၏ လူ့ဇာတိခံယူသည့် ဇာတိပကတိသည် တစ်မူထူးခြားစွာ ပြည့်စုံရမည်၊ သူသည် ၎င်းတို့ကဲ့သို့လူမျိုးများထက် ကောင်းလွန်းနေပြီး ချဉ်းကပ်ရန်ခက်ခဲသည်ဟု ထင်ကြသည်။ လူတို့သည် ဘုရားသခင်ကို မတွေ့ဖူးမီက လူတို့၌ရှိသော ဤစိတ်ကူးစိတ်သန်းများမှာ အယူအဆများပင် ဖြစ်ပြီး ယင်းတို့သည် လူတို့၌ရှိသည့် ထိုထိုသော အကဲဖြတ်ချက်များ၊ သို့မဟုတ် အသိပညာ၊ ဘာသာရေး ယုံကြည်ချက်များနှင့် ရိုးရာယဉ်ကျေးမှုပညာများအရ ပေါ်ထွက်လာသည်။ ၎င်းတို့သည် ဘုရားသခင်ကို တွေ့မြင်ပြီးသည်နှင့် တစ်ပြိုင်နက် လူတို့သည် “သို့ဖြစ်၍ ဤသည်မှာ ခရစ်တော် မည်သည့်အရာနှင့် တူညီကြောင်းပင်ဖြစ်၏။ ဤသည်မှာ သူ စကားပြောသည့်ပုံနှင့် ဤသည်မှာ သူ၏ ပင်ကိုစရိုက်က မည်ကဲ့သို့ဖြစ်သည် ဟူသည့်အရာဖြစ်သည်။ သူသည် ကျွန်ုပ်ထင်ခဲ့သည့် အရာနှင့် မည်သို့ကွဲပြားနိုင်မည်နည်း။ ကျွန်ုပ်၏ ဘုရားသည် ဤပုံစံမဖြစ်သင့်ပေ” ဟု ဆိုလျက် အယူအဆသစ်များ ထားရှိကြသည်။ အမှန်တွင် ဘုရားသခင်သည် မည်ကဲ့သို့ဖြစ်ရမည် ဟူသည်ကို လူတို့ လုံးဝမသိသည့်အပြင် ရှင်းပြ၍မရပေ။ လူတို့က ဤအယူအဆများကို အဆက်မပြတ် ထားရှိနေစဉ်တွင် ၎င်းတို့သည် အယူအဆများနှင့် စိတ်ကူးစိတ်သန်းများ သိုထားသည်မှာ မှားသည်၊ ဘုရားသခင်ပြုသော အရာများက မှန်သော်လည်း ယင်းတို့ကို ၎င်းတို့ နားမလည်နိုင်ဆဲဖြစ်သည်ဟု ယုံကြည်လျက် မိမိတို့ကိုယ်ကို အဆက်မပြတ်လည်း ငြင်းပယ်နေကာ ပြုပြင်နေကြသည်။ ၎င်းတို့၏ အယူအဆများက ထပ်တလဲလဲ ပွင့်အံထွက်လာပြီး “ဘုရားသခင် ပြုသောအရာက မှန်သည်။ မည်သည့်အယူအဆကိုမျှ ကျွန်ုပ် မသိုထားသင့်” ဟု စဉ်းစားမိသည်နှင့်အမျှ ၎င်းတို့၏ စိတ်နှလုံးထဲ၌ စစ်ပွဲတစ်ပွဲကို ဆင်နွှဲနေသည်။ သို့သော် ၎င်းတို့သည် မိမိတို့၏ အယူအဆများကို လုံးလုံးလျားလျား ဘေးဖယ်၍ မထားနိုင်သည့်အပြင် အခိုင်အမာလက်မခံသေးသဖြင့် ၎င်းတို့၏ စိတ်နှလုံးထဲ၌ ငြိမ်သက်ခြင်းမရှိပေ။ ၎င်းတို့က “သူသည် လူသားတစ်ဦးလော၊ သို့မဟုတ် ဘုရားဖြစ်သလော။ အကယ်၍ သူသည် ဘုရားဖြစ်လျှင် ဘုရားပုံလည်းမပေါက်။ အကယ်၍ သူသည် လူသားတစ်ဦးဖြစ်လျှင် သူ့အနေဖြင့် သမ္မာတရားမြောက်မြားစွာကို ဖော်ပြရန် ဖြစ်နိုင်မည်မဟုတ်” ဟု စဉ်းစားကြသည်။ ဤတွင် ၎င်းတို့ ပိတ်မိနေတော့သည်။ ၎င်းတို့သည် မိတ်သဟာယဖွဲ့ဖို့ အခြားလူတစ်ဦးကို ရှာတွေ့လိုသော်လည်း ရယ်သွမ်းသွေးခံရမည်ကို သို့မဟုတ် အခြားသူများက ၎င်းတို့ကို ရူးသည်၊ ယုံကြည်ခြင်းကင်းမဲ့သည်၊ သို့မဟုတ် ၎င်းတို့၏ နားလည်မှုက လွဲချော်သည်ဟု အပြောခံရမည်ကို ကြောက်လျက် ယင်းကို ပြောပြဖို့ အခက်တွေ့သဖြင့် ၎င်းတို့လုပ်နိုင်သမျှက မိမိတို့ မည်သို့ခံစားရသည်ကို မျိုသိပ်ရန်သာ ဖြစ်တော့သည်။ မည်သို့ဆိုစေ လူတစ်ဦးက ဘုရားသခင်ကို မြင်ဖူးသည်ဖြစ်စေ မမြင်ဖူးသည်ဖြစ်စေ ၎င်းတို့၏ စိတ်နှလုံးထဲ၌ ဘုရားသခင်နှင့်ပတ်သက်၍ အယူအဆများနှင့် အထင်လွဲမှားမှုများ ထားရှိသရွေ့ ၎င်းတို့၏ နားလည်မှုတွင် ပြဿနာရှိလေသည်။ လူတို့သည် စိတ်နှလုံးထဲနှင့် စကားအားဖြင့် အခိုင်အမာ ယုံကြည်နိုင်ရန် အလို့ငှာ ဘုရားသခင်သည် ဤကိစ္စများနှင့်ပတ်သက်၍ မြောက်မြားစွာသော သမ္မာတရားများကို ရှင်းလင်းစွာနှင့် ပြတ်သားစွာ ဖော်ပြပြီး မိတ်သဟာယဖွဲ့လေသည်။ လူတို့သည် ထိုအခြေအနေမျိုး၌ အယူအဆများနှင့် အထင်လွဲမှားမှုများကို ထားရှိနိုင်စွမ်း ရှိသေးကာ ဤသည်မှာ လွယ်ကူသော ပြဿနာမျိုး နောက်ထပ် မဟုတ်တော့ချေ။ လူအချို့သည် ဝိညာဉ်ရေးရာ နားလည်သဘောပေါက်မှု မရှိသောကြောင့် အယူအဆများ ရှိကြသည်။ လူအချို့က မိမိတို့၏ လွဲချော်သော နားလည်မှုကြောင့် အယူအဆများရှိကြသည်။ ထို့ပြင် လူအချို့သည် သမ္မာတရားကို မချစ်သည့်အပြင် သမ္မာတရားကို လုံးဝ နားမလည်သောကြောင့် အယူအဆများ ထားရှိကြသည်။ မည်သို့ပင်ဖြစ်စေ လူတို့၏ ယုံကြည်ချက်များနှင့် ထင်မြင်ချက်များက ဘုရားသခင်၏ နှုတ်ကပတ်တော်များ၊ ဘုရားသခင်၏ အမှုတော်နှင့် ဘုရားသခင်၏ အနှစ်သာရတို့နှင့် သဘောချင်းမကိုက်ညီသည့်အပြင် ၎င်းတို့သည် လူတို့အား ဘုရားသခင်ကို ယုံကြည်ခြင်း၊ ဘုရားသခင်ကို သိခြင်းနှင့် ဘုရားသခင်၏ အလုပ်ကို ကျိုးနွံနာခံခြင်းမှ ဟန့်တားနေသရွေ့ သို့မဟုတ်ပါက ၎င်းတို့သည် လူတို့အား ဘုရားသခင်ကို ယုံမှားသံသယထားသည့်၊ အထင်လွဲမှားသည့်၊ ငြင်းပယ်ပြီး ခုခံသည့် ထင်မြင်ချက်များနှင့် ရှုထောင့်များ ရှိစေသရွေ့ ဤအရာများအားလုံးမှာ အယူအဆများသာ ဖြစ်ပြီး ယင်းတို့အားလုံးမှာ သမ္မာတရားကို ဆန့်ကျင်လေသည်။

ထို့နောက် သင်တို့ကို မိတ်သဟာယပြုပေးရန်အတွက် ခိုင်လုံသော ဥပမာအချို့ကို အသုံးပြုမည်။ ငါ၏ ဘဝဇာတ်ကြောင်းများကို ကြားဖူးပြီးသော သင်တို့များစွာ ရှိကောင်းရှိမည်။ သင်သည် ဘုရားသခင်ကို ဦးစွာ စတင်ယုံကြည်ခဲ့သောအခါ သို့မဟုတ် သင့်ကိုယ်သင် အခြေအနေတစ်ခုခုထဲ၌ တွေ့ရှိခဲ့ရသောအခါ လူတစ်ဦးဦးက သင့်အား သင့်စိတ်နှလုံးကို စိတ်ခံစားမှုဖြင့် ပြည့်ဝစေသည့် သို့မဟုတ် သင့်အား မျက်ရည်ကျစေသည့် ဇာတ်လမ်းအချို့ကို ပြောကောင်းပြောပြပြီး ဖြစ်မည်။ ဥပမာအနေဖြင့် နှစ်တစ်နှစ်၏ နှစ်သစ်ကူးတွင် ခရစ်တော်သည် သွားရမည့်အိမ်မရှိ၊ လေအေးနှင့် ဆီးနှင်းတို့ကို အံတုလျက် လမ်းမများထက်၌ တစ်ပါးတည်း လျှောက်သွားနေစဉ် အခြားလူတိုင်းက နှစ်သစ်ကူးဆင်နွှဲဖို့ အိမ်ပြန်ကြသည်ဟု လူတစ်ဦးက ပြောပြသည်။ ဤဇာတ်လမ်းကို ကြားရပြီးနောက် လူအချို့သည် အလွန်အမင်း စိတ်လှုပ်ရှားလာပြီး “ဘုရားသခင်အနေဖြင့် ကမ္ဘာပေါ်သို့ လာရောက်နေထိုင်ရသည်မှာ အမှန်တကယ် ခက်ခဲပေသည်။ လူသားမျိုးနွယ်သည် လွန်စွာ ဖောက်ပြန်ပျက်စီးပြီး ၎င်းတို့အားလုံးက ဘုရားသခင်ကို ပစ်ပယ်ကြကာ ထို့အတွက်ကြောင့် ဘုရားသခင်သည် ဤကဲ့သို့ ဒုက္ခရောက်ခြင်းဖြစ်သည်။ ဘုရားသခင်က “မြေခွေးသည် မြေတွင်းရှိ၏။ မိုဃ်းကောင်းကင်၌ ကျင်လည်သော ငှက်သည် နားနေရာ အရပ်ရှိ၏။ လူသားမူကား ခေါင်းချရာမျှမရှိ” ဟု မိန့်မြွက်ခဲ့သည်မှာ မှန်ကန်ပုံရသည်။ ဤနှုတ်ကပတ်တော်များက အမှန်တကယ် ဖြစ်လာခဲ့ပြီ။ ဘုရားသခင်သည် အလွန် ကြီးမြတ်ပါတကား” ဟု ဆိုကြသည်။ ၎င်းတို့က ဘုရားသခင်၏ ကြီးမြတ်ခြင်းသည် ဤဇာတ်လမ်းမှ ပေါ်ထွက်လာသည်ဟု ယုံကြည်ကြပြီး ဤသည်မှာ ဤဇာတ်လမ်းမှာ ၎င်းတို့ရေးဆွဲရရှိသည့် ကောက်ချက်ဖြစ်သည်။ ဤဇာတ်လမ်းကို နားထောင်ပြီးနောက် မျက်ရည်ကျသည်အထိ သင် စိတ်ထိခိုက်နေစဉ် ဤကဲ့သို့သော ဇာတ်လမ်းများကို လူတို့ အဘယ့်ကြောင့် နားထောင်လိုသည်ကို သင်တို့ အံ့သြဖူးသလော။ ၎င်းတို့သည် အဘယ့်ကြောင့် ထိုသို့သော ဇာတ်လမ်းများဖြင့် စိတ်လှုပ်ရှားကြသနည်း။ လူတို့၌ ဘုရားသခင်၏ လူ့ဇာတိနှင့်ပတ်သက်၍ အယူအဆတစ်မျိုး ရှိသည်၊ ၎င်းတို့၌ သူ၏ လူ့ဇာတိနှင့်ပတ်သက်၍ သတ်မှတ်ချက်တစ်မျိုး ရှိသည့်အပြင် သူ၏ လူ့ဇာတိအား အကဲဖြတ်ဖို့အတွက် စံနှုန်းတစ်မျိုး ရှိကြသည်။ ဤအယူအဆမှာ အဘယ်နည်း။ ယင်းမှာ ဘုရားသခင်သည် လူ့ဇာတိခံယူထားသည့် ခန္ဓာကိုယ်ဖြင့် လာပါက သူသည် ဒုက္ခခံရမည် ဟူ၍ဖြစ်သည်။ ဘုရားသခင်က “မြေခွေးသည် မြေတွင်းရှိ၏။ မိုဃ်းကောင်းကင်၌ ကျင်လည်သော ငှက်သည် နားနေရာ အရပ်ရှိ၏။ လူသားမူကား ခေါင်းချရာမျှမရှိ” ဟု ဆိုခဲ့သည်။ အကယ်၍ ဤနှုတ်ကပတ်တော်များက အမှန်တကယ် ဖြစ်မလာခဲ့လျှင် လူသား၏ ဘဝအခြေအနေများက ဤကဲ့သို့ မဖြစ်ခဲ့သည့်အပြင် သူက ဤပုံစံအတိုင်း ဒုက္ခမခံခဲ့ဘဲ၊ ထိုအစား ပျော်ရွှင်မှုကို ခံစားခဲ့လျှင် လူတို့က သူ့ကို လေးစားမည်မဟုတ်၊ စိတ်ဓာတ်တက်ကြွမည် မဟုတ်သည့်အပြင် ၎င်းတို့သည် မိမိတို့၏တာဝန်ကို ထမ်းဆောင်လိုမည် မဟုတ်၊ နည်းနည်းလေးမျှ ဒုက္ခခံလိုစိတ် ရှိမည် မဟုတ်ပေ။ လူတို့က ဘုရားသခင်သည် ဒုက္ခခံရမည်ဖြစ်ပြီး ဒုက္ခခံခြင်းဖြင့်သာလျှင် သူသည် လူသားမျိုးနွယ်အတွက် စံနမူနာနှင့် စံပြအဖြစ် အစေခံနိုင်မည်ဟု ထင်ကြသည်။ ဘုရားသခင်သည် ကမ္ဘာမြေထဲသို့ ရောက်လာသောအခါ သူသည် ကမ္ဘာလောက၏ ကြီးစွာသော စည်းစိမ်ချမ်းသာနှင့် ရာထူးအဆင့်အတန်းဟူသည့် ထိုအရာများကို ပျော်မွေ့၍မဖြစ်ဟု ၎င်းတို့ ယုံကြည်ကြသည်။ ဘုရားသခင်သည် ကမ္ဘာလောကထဲသို့ အထူးသဖြင့် ဆင်းရဲဒုက္ခခံရန် လာခဲ့ခြင်းဖြစ်ပြီး သူသည် ဒုက္ခခံပြီးနောက်မှသာ လူသားမျိုးနွယ်ကို အာစေးမိသွားစေနိုင်မည်၊ သူ၏ ဒုက္ခခံခြင်းအားဖြင့် စိတ်လှုပ်ရှားပြီး သူ၏နောက်သို့ မလိုက်မီ သူ့ကို လေးစားစေနိုင်မည်ဖြစ်သည်။ လူတို့သည် ဘုရားသခင်နှင့် ပတ်သက်၍ ဤအယူအဆမျိုး သိုထားကာ ယင်းအတွက်ကြောင့် ၎င်းတို့က ဤကဲ့သို့သော ဇာတ်လမ်းများကို ခံစားနားလည်နိုင်ပြီး ယင်းတို့ကို လက်ခံဖို့ လွယ်ကူသည်ဟု သိရှိကြခြင်းဖြစ်သည်။ သို့ဆိုလျှင် သင်တို့သည် ဤဇာတ်လမ်း မှန်သည်၊ သို့မဟုတ် မမှန်သည်ကို သိလိုကြသလော။ ယင်းကို မှန်သည်ဟု သင်တို့ မျှော်လင့်သလော သို့မဟုတ် မမှန်ပါဟု မျှော်လင့်သလော။ ဤအရာကို ဖြေဖို့ခက်သည်ဟု မြင်သလော။ အကယ်၍ ယင်းသည် မှန်ကန်လျှင် လူတို့က ယင်းကို ၎င်းတို့၏ကိုယ်ပိုင် အယူအဆများနှင့် များစွာ သဘောချင်းထပ်တူကျသည်ဟု သိရှိကြမည် ဖြစ်သည်။ ယင်းသည် မမှန်ကန်ပါက သင်တို့၏ အနက်ရှိုင်းဆုံးသော စိတ်နှလုံးထဲမှ စံပြသူရဲကောင်းကို ဖျက်ဆီးမည်လော။ ဤအရာက သင်တို့အပေါ်၌ သက်ရောက်မှုရှိမည်လော။ ယင်းသည် သင်တို့အား ရိုက်ချိုးသကဲ့သို့ ဖြစ်မည်လော။ အမှန်တွင် ဤအရာ မှန်သည်၊ သို့မဟုတ် မမှန်သည်မှာ အရေးမကြီးပေ။ မည်သည့်အရာက အရေးကြီးသနည်း။ လူတို့၏ အယူအဆများအား စိစစ်ခြင်း ဖြစ်သည်။ လူ့ဇာတိခံယူထားသည့် ဘုရားသခင်၊ သူ၏အသက်တာ၊ သူ၏ နေထိုင်ရာဝန်းကျင်၊ သူ၏ ဘဝအရည်အသွေးနှင့်အတူ သူ၏ အစားအစာ၊ အဝတ်အစား၊ နေအိမ်နှင့် စီးစရာယာဉ်တို့ကို အကဲဖြတ်ဖို့အတွက် လူတိုင်း၌ အယူအဆနှင့် စံနှုန်းရှိကာ ၎င်းတို့၌ ရှိသည့် ဤအယူအဆမှာ ယခုတွင် ဘုရားရောက်လာသည့်အခါတွင် ဒုက္ခခံရမည်ဟူ၍ ဖြစ်လေသည်။ ထို့အပြင် လူတို့၏ စိတ်နှလုံးထဲတွင် ခရစ်တော်သည် ဧကန်မုချ သြဇာတိက္ကမရှိပြီး ချီးမွမ်းကိုးကွယ်ခြင်း၊ လေးစားကြည်ညိုခြင်း၊ ချစ်ခင်မြတ်နိုးခြင်းနှင့် ထိုက်တန်ရမည် ဖြစ်သည်။ သူသည် အလွန်တရာ လျင်မြန်စွာ စာဖတ်နိုင်ရမည်ဖြစ်ပြီး သူမြင်တွေ့သည့် မည်သည့်အရာကိုမဆို လုံးဝ ပြန်မမေ့ရပေ။ သူ၌ သာမန်လူတို့ မမီနိုင်သည့် တစ်မူထူးခြားသည့် စွမ်းရည်အချို့ရှိပြီး နိမိတ်လက္ခဏာများနှင့် အံ့ဖွယ်အမှုများကိုပင် ပြုလုပ်နိုင်ရမည်ဖြစ်ကာ ယင်းမှာ လူတို့က သူ၏နောက်သို့လိုက်ကြခြင်းနှင့်လည်းကောင်း၊ “အနန္တတန်ခိုးရှင် ဘုရားသခင်” ဟူသည့် ဂုဏ်ပုဒ်နှင့်လည်းကောင်း ထိုက်တန်စေသည်။ အကယ်၍ လူတို့၏ အယူအဆများနှင့် စိတ်ကူးစိတ်သန်းများက တကယ့်ဘဝတွင် ပြည့်စုံခဲ့ပါက ၎င်းတို့သည် ၎င်းတို့၏ယုံကြည်ခြင်း၌ အလွန် လှုပ်ရှားတက်ကြွပြီး ယုံကြည်စိတ်ချမှုရှိကြမည် ဖြစ်သည်။ အကယ်၍ ခရစ်တော်သည် အုပ်ချုပ်နေသော အာဏာပိုင်များ၏ လိုက်ဖမ်းခြင်းကို ခံနေရသေးကြောင်း တွေ့ရှိရခြင်းကဲ့သို့သော အမှန်တကယ် ဖြစ်ပျက်သည့် အမှုအရာများသည် ၎င်းတို့၏ အယူအဆများ၊ စိတ်ကူးစိတ်သန်းများနှင့် သဘောကွဲလွဲလျှင် လူတို့က “ဘုရားသခင်သည် လိုက်ဖမ်းခြင်းခံရသည့် ဒုက္ခကို ခံစားနေရသည်မှာ ကျွန်ုပ်စိတ်ကူးခဲ့သည့် သူရဲကောင်းနှင့် ကယ်တင်ရှင် မဟုတ်တော့” ဟု စဉ်းစားကြသည်။ ထို့နောက် ၎င်းတို့က ဘုရားသခင်သည် ယုံကြည်ခြင်းနှင့် မထိုက်တန်ဟု တွေးထင်ကြသည်။ ဤအရာကို ၎င်းတို့၏ အယူအဆများက ဖြစ်ပွားစေသည် မဟုတ်လော။ ဤအယူအဆများက မည်ကဲ့သို့ ဖြစ်လာသနည်း။ ကဏ္ဍတစ်ခုမှာ ယင်းတို့သည် လူတို့၏ စိတ်ကူးစိတ်သန်းများမှ ထွက်ပေါ်လာကာ အခြားကဏ္ဍမှာ လူတို့ကို ကျော်ကြားပြီး မြင့်မြတ်သော လူတို့၏ ပုံရိပ်များက လွှမ်းမိုးထားခြင်း ဖြစ်ကာ ယင်းက ၎င်းတို့ကို ဘုရားသခင်အပေါ် မမှန်ကန်သော အဓိပ္ပာယ်ဖွင့်ဆိုချက်များကို ထားရှိစေသည်။ လူတို့က ကျော်ကြားပြီး မြင့်မြတ်သော လူတို့၏အသက်တာများမှာ ရိုးစင်းသည်၊ ထိုသူတို့အတွက် သွားပွတ်တံတစ်ချောင်းက နှစ်ပေါင်း ၂၀ မှ ၃၀ ထိ ခံနိုင်ကာ အဝတ်တစ်ထည်တည်းကို ပြန်ပြင်ပြီး တစ်သက်ပတ်လုံးပင် ဝတ်ဆင်နိုင်သည်ဟု ထင်မှတ်ကြသည်။ ကျော်ကြားပြီး မြင့်မြတ်သော လူအချို့က မည်သည့်အရာကိုမဆို အလေအလွင့်မဖြစ်စေဘဲ စားကာ စားသောက်ပြီးသောအခါ မိမိတို့၏ ပန်းကန်ကို ပြောင်အောင်လျက်သည့်အပြင် ကျသွားသော မည်သည့်စားနုပ်စားပေါက်ကိုမဆို ကောက်ယူစားသုံးကြသောကြောင့် လူတို့က ၎င်းတို့၏ စိတ်နှလုံးထဲ၌ ဤကြီးမြတ်သော လူတို့အပေါ် သာမန်ထက်ထူးကဲသော ထင်မြင်ချက် ထားရှိသည့်အပြင် လူ့ဇာတိခံယူထားသည့် ဘုရားသခင်ကို အကဲဖြတ်ဖို့အတွက် ထိုသို့သော ထင်မြင်ချက်မျိုးများကို အသုံးပြုကြသည်။ အကယ်၍ လူ့ဇာတိခံယူထားသည့် ဘုရားသခင်သည် ၎င်းတို့၏ ထင်မြင်ချက်များနှင့် မကိုက်ညီလျှင် ၎င်းတို့က အယူအဆများ ထားရှိသော်လည်း လူ့ဇာတိခံယူထားသည့် ဘုရားသခင်က ၎င်းတို့၏ ထင်မြင်ချက်များနှင့် အတိအကျ ကိုက်ညီပါက အယူအဆများ မထားရှိကြပေ။ လူတို့အနေဖြင့် ခရစ်တော်အား ဤအရာများနှင့် နှိုင်းယှဉ်သည်မှာ သမ္မာတရားနှင့် ကိုက်ညီသလော။ ကျော်ကြားပြီး မြင့်မြတ်သော လူတို့ ပြုလုပ်သည့် အရာများက သမ္မာတရားနှင့် ကိုက်ညီသလော။ သူတို့၏ သဘာဝအနှစ်သာရများက သန့်ရှင်းသူများ၏ သဘာဝအနှစ်သာရများ ဟုတ်သလော။ အမှန်တွင် ကျော်ကြားပြီး မြင့်မြတ်သော ဤလူတို့အားလုံးသည် နတ်ဆိုးများနှင့် မကောင်းဆိုးဝါး ဘုရင်များဖြစ်ကာ ထိုသူတို့မည်သူကမျှ ပုံမှန်လူ့သဘာဝ၏ အနှစ်သာရ မရှိချေ။ ထိုသူတို့၏ သဘာဝ အနှစ်သာရများနှင့် လုပ်ဆောင်ချက်များအရ သူတို့ကို အကဲဖြတ်ဖို့အတွက် လူ့အယူအဆများကို အသုံးပြုသောအခါ သူတို့၌ အရည်အချင်းအချို့ ရှိဟန်တူနိုင်သော်လည်း အနှစ်သာရအားဖြင့် သူတို့အားလုံးသည် နတ်ဆိုးများနှင့် စာတန်များသာ ဖြစ်ကြ၏။ လူ့ဇာတိခံယူထားသည့် ဘုရားသခင်နှင့် နှိုင်းယှဉ်ရန်အတွက် နတ်ဆိုးများနှင့် စာတန်များ၏ ပုံရိပ်ကို အသုံးပြုခြင်းဖြင့် ဤသည်မှာ ဘုရားသခင်အား ပြစ်မှားစော်ကားခြင်းပင် မဟုတ်လော။ စာတန်များနှင့် နတ်ဆိုးများသည် မိမိတို့ကိုယ်ကို ဖုံးကွယ်ထားရာ၌ အမြဲတမ်း အကျွမ်းကျင်ဆုံး ဖြစ်ကြသည်။ ၎င်းတို့ပြောသမျှနှင့် အပြင်ပန်း၌ လုပ်သမျှမှာ လူတို့၏ အယူအဆများ၊ စိတ်ကူးစိတ်သန်းများနှင့် ကိုက်ညီပြီး ၎င်းတို့က သာယာနာပျော်ဖွယ် အရာများကိုသာ အမြဲ ပြောကြသည်။ သို့ရာတွင် ၎င်းတို့၏ စိတ်နှလုံးထဲ၌ ကြံစည်သည့်အရာနှင့် နောက်ကွယ်၌ ၎င်းတို့လုပ်သည့်အရာ အားလုံးတို့မှာ နတ်ဆိုးဆန်သော ရှက်ဖွယ်ရာများဖြစ်ကာ ယင်းတို့ကို မည်သူမျှ မထုတ်ဖော်လျှင် ယင်းတို့ကို မည်သူမျှ နားလည်သဘောပေါက်ခြင်း မရှိနိုင်ပေ။ စာတန်များနှင့် နတ်ဆိုးဘုရင်များပြောသမျှမှာ ကြောင်သူတော်ဆန်ခြင်းနှင့် အထင်အမြင်မှားစေခြင်းတို့သာ ဖြစ်ပြီး သမ္မာတရားကို နားလည်သောသူ အချို့က ဤအရာကို ရှင်းလင်းစွာ မြင်တွေ့နိုင်မည် ဖြစ်သည်။ လူအချို့သည် လူ့ဇာတိခံယူထားသည့် ဘုရားသခင်အား နတ်ဆိုးများဖြစ်သည့် ကြီးမြတ်သောလူတို့၏ ပုံရိပ်နှင့် အမြဲတမ်း နှိုင်းယှဉ်နေကြကာ နှိုင်းယှဉ်စရာ မရှိသောအခါ စိတ်မသက်မသာ ရှိကြသည်၊ အယူအဆများ ထားရှိကြပြီးလျှင် ယင်းတို့ကို မည်သည့်အခါမျှ လက်မလွှတ်ကြတော့ပေ။ ဤကဲ့သို့သော လူများစွာ ရှိသည်မဟုတ်လော။ ၎င်းတို့များစွာ ရှိသည်မှာ အသေအချာပင်။ လူအချို့သည် ယခုတင် ငါပြန်ပြောပြသည့် ဇာတ်လမ်းက မှန်သည်၊ သို့မဟုတ် မမှန်သည်ကို ပူပန်နေကြဆဲဖြစ်သည်။ ဤအကြောင်းကို ငါ ပထမဆုံး ကြားသိရသောအခါ ပါဝင်သော ကာယကံရှင် ငါကိုယ်တိုင်အပါအဝင် ငါ့အား မည်သည့်အရာ ဖြစ်ပျက်ခဲ့မည်ဖြစ်ကြောင်း မသိသည်ကို တွေးရခက်ခဲ့သည်။ ယင်းမှာ ဟာသကြီးတစ်ပုဒ်နှင့် အလိမ်အညာကြီးတစ်ခု ဖြစ်၏။ မမှန်ကန်ချေ။ ထိုအခြေအနေထဲတွင် အမှုသစ်၏ ဤအဆင့်ကို လက်ခံခဲ့ပြီးသော ညီအစ်ကိုမောင်နှမများစွာ မရှိခဲ့လင့်ကစား ဘုရားသခင်က သူ၏ နှုတ်ကပတ်တော်များကို ပထမဆုံး စတင်မိန့်မြွက်ခဲ့စဉ်က ယင်းကို လက်ခံသည့် လူအချို့ ရှိနေဆဲ ဖြစ်သည်။ ထို့ထက်ပို၍ သူတို့အားလုံးသည် အမှုတော်၏ ဤအဆင့်ကို လက်ခံလာသည့် ယေရှုကို ယုံကြည်သောသူများ ဖြစ်ကြ၏။ သူတို့အားလုံးသည် ချစ်ခြင်းမေတ္တာ ပြလိုစိတ်ရှိကြပြီး ခရစ်တော်၏ မျက်နှာကိုထောက်ရှု၍ မည်သည့်အခါမျှ လုံးဝ တံခါးပိတ်ထားနိုင်ခဲ့မည် မဟုတ်ပေ။ သူတို့ မည်သည့်အခါမျှ ထိုသို့ပြုလုပ်နိုင်ခဲ့မည် မဟုတ်သည်မှာ သေချာ၏။ နှစ်သစ်ကူးတွင် လူအချို့က ငါ့အား သူတို့၏အိမ်သို့ ဖိတ်ခေါ်ခဲ့ကြသည်။ ထို့အပြင် ထိုညီအစ်ကိုမောင်နှမ များစွာနှင့်အတူ မည်သူ့အိမ်သို့ ငါသွားပြီး ဧည့်ဝတ်ပြုမခံရဘဲ နေနိုင်ခဲ့ရမည်နည်း။ ထိုသို့ ဆိုခြင်းအားဖြင့် ယင်းမှာ ညီအစ်ကိုမောင်နှမများက ပုန်ကန်တတ်ကြပြီး မည်သူကမျှ ငါ့အား မည်သည့်နေရာ၌မျှ ဧည့်ဝတ်မပြုကြမည်ကဲ့သို့ ထင်ရသည်။ ဤသည်မှာ ညီအစ်ကိုမောင်နှမများကို အမှုဆင်ရန်နှင့် ၎င်းတို့အကြောင်း အခြေအမြစ်မရှိသော ကောလာဟလများကို လုပ်ကြံဖန်တီးရန် ကြံစည်အားထုတ်မှုတစ်ခု ဖြစ်ချေ၏။ ယင်းတို့အားလုံးမှာ လုံးဝ အခြေအမြစ်မရှိသည့်အပြင် ကွယ်ဝှက်ထားသော ရည်ရွယ်ချက်များရှိသည့် လူအချို့တို့မှ လုပ်ကြံပြောဆိုထားသည်မှာ ရှင်းလင်းနေသည့်တိုင် သင်တို့က ယင်းကို တကယ်ပင် ယုံကြည်ခဲ့ကြသေးသည်။ ဤအရာကို သင်တို့ အဘယ်သို့ ယုံကြည်နိုင်သေးသနည်း။ ယင်းမှာ လူတို့၌ လူ့ဇာတိခံယူခြင်းနှင့် ပတ်သက်၍ ထိုထိုသော အယူအဆများရှိသောကြောင့် ဖြစ်ပြီး ၎င်းတို့၌ မိမိတို့၏ ခံစားချက်များ၊ လိုအင်ဆန္ဒများနှင့် စိတ်ဓာတ်ရေးရာ ပင်ကိုသဘောအရ ဤသတ်မှတ်ချက်များ ရှိကြသည့်အတွက် ထိုသို့သော ဇာတ်လမ်းများကို နားထောင်လိုကြသည်။ လူအချို့က ဤဇာတ်လမ်းများကို လုပ်ကြံပြောဆိုဖို့ ဤအခွင့်အရေးကို အသုံးချပြီး ယင်းတို့ကို ပျံ့နှံ့စေရန်နှင့် ဖြန့်ဖြူးရန်၊ ယင်းတို့ကို စိတ်ဝင်စားဖွယ် ကွန့်ညွန့်ပြီးနောက် လျှောက်ဖန်တီးရန်နှင့် အမှုအရာများကို လုပ်ကြံရန်အတွက် တတ်နိုင်သမျှ ပြုကြသည်။ နောက်ဆုံးတွင် ပို၍ပို၍များသော လူတို့က ၎င်းတို့၏ လုပ်ကြံပြောဆိုချက်များကို ကြားသိပြီး ဤအရာများကို အမှန်ဟု ထင်မှတ်လာခဲ့ကြသည်။ အကယ်၍ ဤကိစ္စကို ငါ မရှင်းခဲ့ပါက သင်တို့သည် ဘဝတစ်လျှောက်လုံး အမှားနှင့် အမှန်ကို မည်သည့်အခါမျှ ခွဲခြားသိမြင်နိုင်မည် မဟုတ်ပေ။ သင်တို့ ယခု နားလည်သလော။ ဤအရာမှာ တကယ်ပင် မည်သည့်အခါမျှ ဖြစ်ပျက်ခြင်းမရှိခဲ့ပေ။

ယခု အချို့သောအရာများကို သင်တို့အား ငါပြောပြမည်။ ဤသို့ဖြင့် သင်တို့သည် လူ့ဇာတိခံယူခြင်းနှင့် ခရစ်တော်အကြောင်း မည်သည့်အယူအဆများရှိကြောင်း ဤအရာများမှ သင်တို့နားလည်နိုင်မည် ဖြစ်သည်။ ဘုရားသခင်၏ အမှုသစ်နှင့်ဆိုင်သော ဤအဆင့် အစပြုခဲ့သည်မှာ မကြာသေးသည့်အချိန်က အသင်းတော်သည် ဓမ္မသီချင်းအချို့ရေးဖို့ လိုအပ်ပြီး ငါသည်လည်း တစ်ပုဒ်ရေးခဲ့သည်။ ထိုအချိန်တုန်းက လူ့ဇာတိခံယူသော ဘုရားသခင်ကို သက်သေခံနှင့်ကြပြီဖြစ်၏။ ငါ၏ဓမ္မသီချင်းကို ၎င်းတို့ ဖတ်ရှုခဲ့ပြီးနောက် လူအချို့က အလွန်ကောင်းသည်ဟု တွေးကြသော်လည်း အလွန် အူကြောင်ကြောင်နိုင်သော အရာတစ်ခုကိုပြောသည့် လူတစ်ဦး ရှိခဲ့သည်။ “ကိုယ်တော်သည် ဤဓမ္မသီချင်းကို မည်သို့များ အလွန်လျင်မြန်စွာ ရေးထားခဲ့သနည်း။ ကိုယ်တော်သည် မြောက်မြားစွာသော စာသားများကို မည်သို့များ စိတ်ကူးရသွားခဲ့သနည်း” ဟူ၍ ဖြစ်သည်။ ဤသည်ကို ကြားရသဖြင့် ငါသည် အလွန်ဦးနှောက်ခြောက်သွားပြီး “လူတစ်ဦး သီချင်းတစ်ပုဒ်ရေးဖို့ စကားလုံးများ လိုအပ်သလော။ လူတစ်ဦး အသိပညာ ကြွယ်ဝရမည်လော။ သို့ဆိုလျှင် ငါဖော်ပြထားသည့် စာသားအားလုံးကို သူက မည်သို့ထင်သနည်း” ဟု စဉ်းစားခဲ့သည်။ သူ၌ အယူအဆတစ်ခု၊ ထင်မြင်ချက်တစ်ခု ရှိခဲ့ပြီး လူ့ဇာတိခံယူသူက ဖော်ပြနေသော ဤစာသားများမှာ စကားလုံးများနှင့် စာပေများသက်သက်ဟု ယုံကြည်နေခြင်း ဖြစ်သည်။ ဤစာသားများက သမ္မာတရားဖြစ်သည်ကို သူသည် မစဉ်းစားသကဲ့သို့ နားလည်ခြင်းလည်း မရှိပေ။ လူ့ဇာတိခံယူသူက ပြုသမျှကို လွန်စွာ မရှင်းမလင်းဖြစ်သည်ဟု ရှုမြင်ခဲ့သည်။ သူသည် သမ္မာတရားကို နားမလည်သောကြောင့် ယင်းတို့ကို ရှင်းပြဖို့အတွက် ဘာသာတရားမရှိသူများ၏ စကားလုံးများကို အသုံးပြုခဲ့ပြီး လူတို့သည် ၎င်းကို ကြားရသောအခါ ကသိကအောက် ဖြစ်ပြီး စက်ဆုပ်ရွံရှာကြသည်။ ဤသူက ဝိညာဉ်ရေးရာ နားလည်သဘောပေါက်မှု မရှိခဲ့သည့်အပြင် ယခု၌ပင်လျှင် ဤသို့သောလူများ ရှိလေသည်။ သို့ဆိုလျှင် ဤကိစ္စက မည်သည့်အယူအဆမျိုးတို့နှင့် ဆက်စပ်သနည်း။ ဤသူသည် လူ့ဇာတိခံယူခြင်းကို မငြင်းပယ်သကဲ့သို့ ခရစ်တော်ကိုလည်း မငြင်းပယ်ချေ။ သူသည် ဖြစ်ပျက်ခဲ့သည့်အရာကို အကဲဖြတ်ဖို့အတွက် အယူအဆတစ်ခုကို အသုံးပြုခဲ့သည်။ သူက ခရစ်တော်သည် အသိပညာ ကြွယ်ဝရမည်၊ ပညာတတ်ရမည်ဖြစ်သည့်အပြင် အခြားလူများကြား၌ ရှိသောအခါ သူသည် ထိုသူတို့ကို လုံးလုံးလျားလျား သိမ်းသွင်းစည်းရုံးနိုင်ရမည်ဟု ယုံကြည်ထားခြင်းဖြစ်သည်။ ခရစ်တော်က လွန်စွာ ပညာမတတ်ခဲ့လျှင်ပင် သူ၏ အစွမ်းအစ၊ ပါရမီများနှင့် စွမ်းရည်များက အခြားသူများထက် သာလွန်ရမည်။ ဆိုလိုသည်မှာ သူသည် အချို့သောအရာများတွင် အခြားလူတို့ထက် သာလွန်ရမည် သို့မဟုတ် ဘုရားသခင်နှင့် ခရစ်တော်ဖြစ်ထိုက်ဖို့အလို့ငှာ အချို့သော နည်းလမ်းများတွင် အခြားလူတို့နှင့် ကွဲပြားခြားနားရမည်။ ကိုယ်တော်သည် ခရစ်တော်ဖြစ်ဖို့ အရည်အချင်းပြည့်မီပါက ခရစ်တော်ဖြစ်နိုင်သည်ဟု သူက ယုံကြည်လေသည်။ ကိုယ်တော်သည် ခရစ်တော်၏ အနှစ်သာရကို ပိုင်ဆိုင်မှသာလျှင် ခရစ်တော် ဖြစ်နိုင်သည်ဟု သူက မယုံကြည်သောကြောင့် ထိုသို့သောအရာမျိုးကို ပြောခဲ့ခြင်းဖြစ်၏။ လူတို့၏ ဘုရားသခင်အား ယုံကြည်မှုနှင့် သူတို့၏ အသက်ဝင်ရောက်မှုအတွက် ဤအယူအဆမျိုးက မည်သည့်အတားအဆီးများကို ဖြစ်ပေါ်စေသနည်း။ လူတို့သည် ဘုရားသခင်၏ နှုတ်ကပတ်တော်များကို စိစစ်ပိုင်းခြားရန်နှင့် ဘုရားသခင်၏ လူ့ဇာတိကို စိစစ်ပိုင်းခြားပြီး လေ့လာရန်အတွက် သူတို့၏ ဦးနှောက်ကို အသုံးပြုကြမည်ဖြစ်သည်။ ထို့ပြင် သူတို့သည် သူ့ကို အမြဲတမ်း လေ့လာနေကြကာ “ဤသူပြောသည့် အရာသည် ကျိုးကြောင်းဆီလျော်သလော။ ယင်းသည် ပုံမှန်တွေးခေါ်မှုနှင့် ကိုက်ညီသလော။ ယင်းသည် သဒ္ဒါစည်းကမ်းများနှင့် ညီညွတ်သလော။ ဤအရာကို သူသည် မည်သည့်နေရာမှ လေ့လာခဲ့သနည်း” ဟု စဉ်းစားနေကြသည်။ သူတို့သည် ဘုရားသခင်၏ နှုတ်ကပတ်တော်များမှ သမ္မာတရားကို မရှာဖွေ၊ ဘုရားသခင်၏ နှုတ်ကပတ်တော်များအား သမ္မာတရားကို လက်ခံသည့်ရှုထောင့်မှ နားလည်သဘောပေါက်ခြင်း မရှိကြသည့်အပြင် ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်မခံကြပေ။ ထိုအစား သူတို့သည် စိစစ်ပိုင်းခြားရန်၊ လေ့လာရန်နှင့် စုံစမ်းမေးမြန်းရန်အတွက် သူတို့၏ ဦးနှောက်နှင့် အသိပညာကို အသုံးပြုကြသည်။ ဤသူအား အကဲဖြတ်ရန် သို့မဟုတ် ဤသူအား ချဉ်းကပ်ရန်အတွက် လူတို့သည် မည်သည့်ရှုထောင့်မျိုး သို့မဟုတ် အယူအဆမျိုးကို အသုံးပြုသည်ဖြစ်စေ နောက်ဆုံးရလဒ်က အဘယ်နည်း။ (သူတို့သည် သမ္မာတရားကို မရရှိနိုင်ကြပေ။) သူတို့သည် သမ္မာတရားကို သေချာပေါက် မရရှိနိုင်ကြပေ။ သင်နားမလည်သေးသည့် အခြားကဏ္ဍတစ်ခုရှိပြီး ယင်းမှာ လူတို့က သူသည် လူ့ဇာတိခံယူသူ ဟုတ်မဟုတ် တပ်အပ်မသိနိုင်ကြချေ။ ဤသည်မှာ အရေးကြီးသည် မဟုတ်လော။ (အရေးကြီးပါသည်။) သူသည် အမှန်ပင် ဘုရားသခင် ဖြစ်ကြောင်း၊ သူ၏ စကားများသည် သမ္မာတရားနှင့် အသက် ဖြစ်ကြောင်း၊ ဘုရားသခင်ထံမှ လာကြောင်းတို့ကို သူဟောကြားသည့် တရားဒေသနာများနှင့် သူဖွင့်ဟသည့် ထိုသို့သော နက်နဲရာများကို နားထောင်ခြင်းဖြင့် ယင်းတို့သည် လူများစွာတို့က တပ်အပ်သိကြသည်။ သို့ရာတွင် လူတို့သည် ဘုရားသခင်ကို သူတို့၏ အယူအဆများဖြင့် အမြဲတမ်း လေ့လာနေကြပြီး သူ၏ စကားများကို သမ္မာတရားအဖြစ် မည်သည့်အခါမျှ လက်မခံကြလျှင် နောက်ဆုံးရလဒ်က အဘယ်နည်း။ သူတို့က ဤသူ၏ ပင်ကိုလက္ခဏာ၊ သူ၏ အနှစ်သာရနှင့် အမှုတော်ကို အမြဲတမ်း သင်္ကာမကင်းဖြစ်ကြမည်။ ဆိုလိုသည်မှာ သူတို့က ဤသူသည် လူသားလော၊ ဘုရားသခင်လောဟူသည်ကို အတည်ပြုနိုင်ကြမည် မဟုတ်ဘဲ သူပြောသည့်အရာများကို လူသားများက မပြောနိုင်ကြသောကြောင့် ဤသူသည် ဘုရားစေလွှတ်သော တမန်တော်တစ်ပါး ဖြစ်နိုင်သည်၊ သို့မဟုတ် ပရောဖက်တစ်ပါး ဖြစ်နိုင်သည်ဟု ထင်မှတ်ကြသည်။ ဤသူသည် ဘုရားသခင်ဖြစ်ကြောင်း လူအချို့က အသိအမှတ်မပြုကြပေ။ အဘယ့်ကြောင့်ဆိုသော် ၎င်းတို့၏အထဲတွင် ကန့်သတ်ချက်များနှင့် ချည်နှောင်မှုများစွာအပြင် ဤလူ့ဇာတိနှင့် မကိုက်ညီသည့် အယူအဆများစွာ ရှိနေ၍ဖြစ်သည်။ ယင်းတို့က မကိုက်ညီသည့်တိုင် ဤလူတို့သည် သမ္မာတရားကို မရှာဖွေဘဲ မိမိတို့၏ အယူအဆများကို ဆက်လက်၍ ဖက်တွယ်ထားပြီး အကျပ်ရိုက်လျက် အဆုံးသတ်သွားကြသည်။ ဤကဲ့သို့ ပုဂ္ဂိုလ်မျိုးအား မိမိ၏ ယုံကြည်ခြင်း၌ ကြိုးပမ်းအားထုတ်မှုပြုရန် သင်ပြောပြသောအခါ ၎င်းသည် မိမိလက်မလွှတ်နိုင်သော အယူအဆများစွာကို ထားရှိပြီး ၎င်းကို ကျောခိုင်းရန် သင်ပြောသောအခါ ၎င်းသည် ကောင်းချီးမခံစားရမည်ကို စိုးရိမ်ကြောက်ရွံ့လာကြသည်။ ဤကဲ့သို့သော လူတို့ရှိသလော။ သင်တို့သည် ဤကဲ့သို့ဖြစ်သလော။ ဤသူသည် အမှန်စင်စစ် လူ့ဇာတိခံယူသော ဘုရားသခင်ဖြစ်ကြောင်း သင်တို့အများစုက အတည်ပြုကြလျှင်ပင် အမှန်မှာမူ ယင်းကို ၈၀-၉၀ ရာခိုင်နှုန်းမျှသာ အတည်ပြုခြင်းဖြစ်ပြီး သံသယနှင့် သင်္ကာမကင်းခြင်း ၁၀-၂၀ ရာခိုင်နှုန်း ရှိသေးသည်။ သင်တို့သည် ယင်းကို အခြေခံအားဖြင့် အတည်ပြုထားကြစဉ် ကျန်ရှိသော သံသယနှင့် သင်္ကာမကင်းခြင်းတို့က ထိုမျှ အရေးတကြီးကိစ္စများ မဟုတ်ဟု ဆိုနိုင်သည်။ ဤအယူအဆများ၏ ဖြေရှင်းချက်က လက်တစ်ကမ်းတွင် ရှိသော်လည်း ဤအယူအဆများနှင့် မသင်္ကာမှုများကို အချိန်မီ မဖြေရှင်းပါက အလွန်ဒုက္ခပေးနိုင်လေသည်။ သင်တို့၏ အယူအဆများရှိနေသရွေ့ သင်တို့ကို ကျေနပ်စေရန်အလို့ငှာ ဤအရာကို ဘုရားသခင် ပြုလုပ်ကြောင်းနှင့် ဤသည်မှာ ဘုရားသခင်က လူတို့ကို ဆက်ဆံရမည့်ပုံစံဖြစ်ကြောင်း သင်တို့ မှတ်ယူစေရန်အလို့ငှာ သင်တို့ကို ငါ မည်သို့ ဆက်ဆံရမည်နည်း။ ငါသည် စကားကို ညင်သာစွာ ပြောပြီးနောက် အရေးကိစ္စတိုင်းတွင် သင်တို့အတွက် ပူပန်နေပြီး သင်တို့အား ဂရုစိုက်ရမည်လော။ အကယ်၍ တစ်နေ့နေ့တွင် သင်တို့ထဲမှ အချို့က အဓိပ္ပာယ်မဲ့သော အရာတစ်ခုကို ပြုလုပ်ထားကြောင်း ငါတွေ့ရှိရမည်ဖြစ်ပြီး သင်တို့အား ကောင်းကောင်း ဆူပူကြိမ်းမောင်းကာ သင်တို့အား ကြမ်းတမ်းစွာ ဖော်ထုတ်ပြီး တရားစီရင်သည့်အပြင် သင်တို့၏ မိမိကိုယ်ကိုမိမိ တန်ဖိုးထားမှုကို ထိခိုက်သည်ဆိုပါက ငါသည် ဘုရားသခင်နှင့်မတူဟု သင်တို့ ခံစားမည်လော။ သင်တို့က ဘုရားသခင်ကို နူးညံ့သိမ်မွေ့မှုအရှိဆုံး၊ အချစ်တတ်ဆုံးဟူ၍လည်းကောင်း၊ ဘုရားသခင်သည် မေတ္တာကျေးဇူးတော်နှင့် ပြည့်ဝသည်ဟူ၍လည်းကောင်း သင်တို့ ယုံကြည်သည်ဆိုလျှင် သင်တို့၏ အယူအဆများနှင့် စိတ်ကူးများထဲမှ ဘုရားသခင်ဖြစ်ရန်အလို့ငှာ ငါသည် မည်သည့်အရာ ပြုလုပ်နိုင်မည်နည်း။ အကယ်၍ သင်တို့သည် ယခုအခါတွင် ဘုရားသခင်အား ထိုသို့သော တောင်းဆိုမှုများ ပြုနေသေးလျှင် သင်တို့သည် ဆင်ခြင်တုံတရားတစ်စက်မျှ မရှိသည့်အပြင် သင်တို့သည် ဘုရားသခင်ကို အမှန်တကယ် မသိကြချေ။

လူ့ဇာတိခံယူခြင်းနှင့်စပ်လျဉ်း၍ အယူအဆများနှင့်ပတ်သက်သည့် အခြားအရာတစ်ခုကို သင်တို့အား ငါပြောမည်။ လွန်ခဲ့သော အနှစ်နှစ်ဆယ်က တရုတ်ပြည်၌ရှိစဉ် ငါသည် အသက် ၂၀ ပင် မပြည့်သေးဘဲ ထိုခေတ်တွင် လူတို့သည် အတွေ့အကြုံ သိပ်မရှိသည့်အပြင် ၎င်းတို့၏ အပြောအဆိုနှင့် အမူအရာများ၌ မရင့်ကျက်ကြပေ။ ၎င်းတို့သည် လူငယ်များကဲ့သို့ စကားပြောပြီး ပြုမူကြကာ ဤသည်မှာ ပုံမှန်ဖြစ်၏။ အကယ်၍ ၎င်းတို့က လူကြီးများကဲ့သို့ စကားပြောပြီး ပြုမူကြလျှင်မူ ယင်းသည် ပုံမှန်မဟုတ်တော့ပေ။ အသက်အုပ်စုတစ်ခုခု၌ ရှိသော လူတို့အနေဖြင့် ထိုအသက်အုပ်စု၌ရှိသော လူတို့နှင့်တူပါက ပုံမှန်ဖြစ်၏။ ဘုရားသခင်သည် လူသားမျိုးနွယ်ကို ဖန်ဆင်းပြီး လူအတွက် ပုံမှန်ဖွံ့ဖြိုးတိုးတက်မှုပုံစံတစ်ခုကို စီမံပေးခဲ့သည်။ လူ့ဇာတိ၌ရှိသော ဘုရားသခင်ကိုယ်တော်တိုင် ခြွင်းချက်မရှိသည်မှာ အမှန်ပင်ဖြစ်ပြီး သူသည်လည်း ဤပုံစံအတိုင်း ဘဝကို နေထိုင်ပြီး တွေ့ကြုံရသည်။ ဤပုံစံသည် ဘုရားသခင်မှလာပြီး ယင်းကို ဘုရားသခင် ချိုးဖောက်မည် မဟုတ်ချေ။ သို့ဖြစ်၍ လူ့ဇာတိခံယူသော ဘုရားသခင်သည် အသက် ၂၀ သို့ မရောက်ရှိမီတွင် သူ၏အပြုအမူအချို့သည် လူငယ်တစ်ဦး၏ အပြုအမူများကဲ့သို့ ဖြစ်ခဲ့သည်မှာ အသေအချာပင်။ ဥပမာ တစ်ချိန်တွင် အိမ်ပြောင်းရွှေ့ခဲ့စဉ်က ညီအစ်ကိုမောင်နှမအချို့သည် ပြောင်းရွှေ့သွားပြီးနောက် ဘောပင်နှင့် မှတ်စုစာအုပ်အချို့ကို ချန်ထားခဲ့ကြသည်။ ယင်းတို့ ပျောက်ဆုံးသွားခြင်းက နှမြောစရာ ဖြစ်မည်ဟု ငါတွေးမိပြီး ညီအစ်ကိုမောင်နှမများသည်လည်း မှတ်စုရေးရန် လိုအပ်ခဲ့သောကြောင့် ယင်းတို့ကို ထုပ်ပိုးကာ ညီအစ်မအချို့ကို ဝေပေးခဲ့သည်။ ထိုအခါ လူတစ်ဦးက အယူအဆတစ်ခု ရှိပြီး “ဤဟာများကို လိုချင်သူတိုင်း ကိုယ်တိုင် လာယူနိုင်သည်။ သင်သည် ကလေးကဲ့သို့ ပြုမူပြီး ဤအရာတို့ကို ဝေပေးနေသည်” ဟု ဆိုသည်။ ဤသည်မှာ သူပြောသည့်အရာ ဖြစ်သည်။ ဤသည်မှာ အရေးကြီးသော ကိစ္စတစ်ခုလော၊ သို့မဟုတ် အသေးအဖွဲ ကိစ္စတစ်ခုလော။ အကယ်၍ လူတစ်ဦးသည် သာမန်လူတစ်ဦး ကလေးကဲ့သို့ ပြုမူနေသည်ကို ဝေဖန်ရမည်ဆိုလျှင် ယင်းမှာ ပုံမှန်လုပ်ဆောင်မှုတစ်ခု ဖြစ်မည်၊ စကားတစ်ခု ဖြစ်မည်၊ ပြီးလျှင် ယင်းကို မည်သူမျှ အာရုံစိုက်မည် မဟုတ်သကဲ့သို့ အလေးအနက်လည်း ထားမည်မဟုတ်ပေ။ ဤစကားသည် အယူအဆတစ်ခုဖြစ်သည်၊ သို့မဟုတ် ရှုထောင့်တစ်ခု ဖြစ်သည်ဟုလည်း မည်သူမျှ တွေးမည်မဟုတ်ဘဲ ပြောသည့်အတိုင်းသာ ခံယူကြမည် ဖြစ်သည်။ သို့ရာတွင် ငါ့အား ဤသို့ပြောဆိုရာ၌ သူ၏ ပြောဆိုပုံမှာ အဘယ်နည်း။ ယင်း၏ သဘာဝမှာ အဘယ်နည်း။ သူ၏ အယူအဆများနှင့် စိတ်ကူးများတွင် လူ့ဇာတိခံယူသော ဘုရားသခင်သည် အသက် ၂၀ မပြည့်သေးသော်လည်း သူသည် လူကြီးတစ်ဦးကဲ့သို့ပင် ပြုမူရမည်၊ သူ၏မျက်လုံးများက နေ့စဉ် ရှေ့တူရူကိုသာကြည့်ပြီး တည်ကြည်စွာ ထိုင်နေကာ မည်သည့်အခါမျှ ဟာသများ၊ အာလာပသလ္လာပများ မပြောဘဲ အထူးသဖြင့် ထိန်းထိန်းသိမ်းသိမ်းနှင့် တည်ငြိမ်သည့် ပညာရှိသော၊ အတွေ့အကြုံရှိသော လူကြီးတစ်ဦးအသွင် ဆောင်ရမည် ဟူ၍ဖြစ်သည်။ ငါ ပြုမူလိုက်သည့်အခိုက်တွင် သို့မဟုတ် လူကြီးတစ်ဦး ပြုလုပ်ရမည့် အရာတစ်ခုကို ဆန့်ကျင်လျက် ငါ့အနေဖြင့် ဘောပင်များနှင့် မှတ်စုစာအုပ်များကို ညီအစ်မအချို့အား ဝေပေးခြင်းကဲ့သို့သော အရာတစ်ခုကို ပြုလုပ်လိုက်သည့်အခိုက်တွင် လူတစ်ဦးက ငါ၏အပြုအမူများကို သူ၏စိတ်ထဲရှိ ခရစ်တော်ကဲ့သို့ မဟုတ်ဘဲ၊ ဘုရားသခင်ကဲ့သို့ မဟုတ်ဘဲ ကလေးတစ်ယောက်၏ အပြုအမူများကဲ့သို့ ဖြစ်နေသည့်အတွက် ပြစ်တင်ရှုတ်ချမည်ဖြစ်သည်။ အဘယ့်ကြောင့်ဆိုသော် လူ့ဇာတိခံယူသော ဘုရားသခင်သည် မည်သည့်နည်းနှင့်မျှ ကလေးတစ်ယောက်ကဲ့သို့ ပြုမူရမည် မဟုတ်သောကြောင့် ဖြစ်သည်။ လူ့ဇာတိခံယူသော ဘုရားသခင်အား သတ်မှတ်နေခဲ့သည်မှာ သူတို့ပင် မဟုတ်လော။ ဤသတ်မှတ်ချက်မျိုးက ပြစ်တင်ရှုတ်ချခြင်းနှင့် ဝေဖန်ခြင်းတစ်မျိုးလော၊ သို့မဟုတ် တန်ဖိုးထားနားလည်ခြင်းနှင့် အသိအမှတ်ပြုခြင်းတစ်မျိုး ဖြစ်သလော။ (ယင်းသည် ပြစ်တင်ရှုတ်ချခြင်းနှင့် ဝေဖန်ခြင်းဖြစ်ပါသည်။) ယင်းသည် အဘယ့်ကြောင့် ပြစ်တင်ရှုတ်ချခြင်းတစ်မျိုး ဖြစ်သနည်း။ လူ့ဇာတိခံယူသော ဘုရားသခင်ကို ကလေးတစ်ယောက်ကဲ့သို့ ဖြစ်သည်ဟု ဆိုခြင်းဖြင့် သူသည် ဘုရားသခင်ဖြစ်ကြောင်း ငြင်းပယ်နေသည်ဟူသည်မှာ ဖြစ်နိုင်သလော။ သူ ဤအရာကိုပြောရာ၌ မည်သည့်အရာ မှားယွင်းသနည်း။ သူ ဤအယူအဆထားရှိရာ၌ အဓိကပြဿနာမှာ အဘယ်နည်း။ (သူသည် လူ့ဇာတိခံယူခြင်း၏ ပုံမှန်လူ့သဘာဝကို ငြင်းပယ်နေပြီး ဘုရားသခင်၏ ပုံမှန်ဖြစ်မှုနှင့် လက်တွေ့ကျမှုကို ငြင်းပယ်နေခြင်း ဖြစ်သည်။ လူ့ဇာတိခံယူခြင်းသည် ဖန်ဆင်းခံ လူသားမျိုးနွယ်ကဲ့သို့ပင် ပုံမှန်ဖွံ့ဖြိုးတိုးတက်မှုရှိကြောင်း ယခုပင် ဘုရားသခင်ပြောသကဲ့သို့ ဖြစ်သည်။ သို့ရာတွင် ထိုသူသည် ဘုရားသခင်ကို အထူးသဖြင့် သဘာဝကျော်လွန်ပြီး ဖြစ်တည်နေသည်ဟု ယူဆခဲ့သဖြင့် သူသည် လူ့ဇာတိခံယူခြင်းကို နားမလည်ခဲ့ချေ။ ဤအရာ၏သဘာဝသည် ဘုရားသခင်အား ငြင်းပယ်ခြင်းနှင့် ပြစ်တင်ရှုတ်ချခြင်းဖြစ်ကာ ယင်းသည် ပြစ်မှားစော်ကားခြင်းပင် ဖြစ်ပါသည်။) မှန်၏၊ သူ၏ ငြင်းပယ်ခြင်းက ပြဿနာ၏ အနှစ်သာရဖြစ်သည်။ သူက လူ့ဇာတိခံ ဘုရားသခင်ကို အဘယ့်ကြောင့် ဤနည်းအားဖြင့် ငြင်းပယ်ခဲ့သနည်း။ ယင်းမှာ သူသည် စိတ်နှလုံးထဲ၌ လူ့ဇာတိခံယူသော ဘုရားသခင်နှင့်ပတ်သက်၍ အယူအဆတစ်ခု ထားရှိပြီး “ကိုယ်တော်သည် ဘုရားသခင် ဖြစ်သောကြောင့် ကိုယ်တော်၏ ပုံမှန်လူ့သဘာဝကို ပုံမှန်အသက်ကြီးရင့်ခြင်းအတိုင်း ထုတ်ဖော်၍မရပေ။ ကိုယ်တော်သည် အသက် ၂၀ မပြည့်သေးသော်လည်း အသက် ၅၀ အရွယ်ရှိသူတစ်ဦးကဲ့သို့ ရင့်ကျက်ပြီး အတွေ့အကြုံရှိရမည်။ ကိုယ်တော်သည် ဘုရားသခင်ဖြစ်သောကြောင့် ပုံမှန်လူ့သဘာဝ၏ ဖွံ့ဖြိုးတိုးတက်မှုပုံစံကို ချိုးဖောက်ခြင်းဖြင့် အသက်ရှင်သင့်သည်။ ကိုယ်တော်သည် သဘာဝလွန် ဖြစ်ရမည်၊ အခြားလူတိုင်းထက် ကွဲပြားရမည်ဖြစ်ပြီး သို့မှသာ ကိုယ်တော်သည် ခရစ်တော်နှင့် ကျွန်ုပ်တို့၏ စိတ်ထဲ၌ရှိသော ဘုရားသခင်ဖြစ်နိုင်မည်” ဟု စဉ်းစားသောကြောင့် ဖြစ်၏။ ဤသည်မှာ သူ၌ရှိခဲ့သည့် အယူအဆဖြစ်သည်။ သို့ဆိုလျှင် ဤအယူအဆ၏ အကျိုးဆက်မှာ အဘယ်နည်း။ အကယ်၍ ဤအရာ မဖြစ်ပျက်ခဲ့လျှင် သူ၏အယူအဆမှာ ပေါ်လွင်မည်လော။ မည်သူမျှ မသိနိုင်ချေ။ သူသည် ဤကိစ္စအားဖြင့် ထုတ်ဖော်ခံရခြင်းသာ ဖြစ်၏။ အကယ်၍ သူ၌ ဤကိစ္စနှင့်ပတ်သက်၍ အယူအဆရှိခဲ့နှင့်ပြီးသော်လည်း လူတို့အနေဖြင့် ဘုရားသခင် ပြုခဲ့ပြီးသောအရာကို လုံးစေ့ပတ်စေ့ နားမလည်နိုင်ဟု ထင်မှတ်ခဲ့ပြီး မဆင်မခြင် စကားမပြောခဲ့ပါက သူသည် ရှာဖွေဖို့အတွက် အခွင့်အရေး ရှိခဲ့မည်ဖြစ်ကာ ဤသည်မှာ ခွင့်လွှတ်နိုင်စရာ ဖြစ်ခဲ့မည်ဖြစ်သည်။ လူတို့သည် သမ္မာတရားကို နားမလည်သည့်အပြင် ၎င်းတို့ လုံးစေ့ပတ်စေ့ နားမလည်နိုင်သည့်အရာများစွာ ရှိသည်။ သို့ရာတွင် လူတို့သည် ဤအရာများကို လုံးစေ့ပတ်စေ့ နားမလည်သော်ငြားလည်း အခြားသူများက မဆင်မခြင် စကားပြောရမည့်အစား စောင့်ဆိုင်းပြီး သမ္မာတရားကို ရှာဖွေကြနေစဉ် လူအချို့က ဝေဖန်ပြီး ပြစ်တင်ရှုတ်ချကြသည်။ ဤတွင် သဘာဝအားဖြင့် ကွဲပြားမှုရှိသလော။ (ရှိပါသည်။) သို့ဆိုလျှင် ဤသူ၏ လုံးစေ့ပတ်စေ့ နားမလည်နိုင်ခြင်း၏ သဘာဝမှာ အဘယ်နည်း။ ထိုသူသည် ချက်ချင်းပင် ပြစ်တင်ရှုတ်ချခြင်း ပြုခဲ့ပြီး ဤသည်မှာ စိုးရိမ်ရသော ပြဿနာတစ်ခု ဖြစ်၏။ လူတို့သည် အယူအဆများ ထားရှိသည်နှင့်တစ်ပြိုင်နက် ၎င်းတို့အထဲတွင် လူ့ဇာတိခံယူသော ဘုရားသခင်နှင့်ပတ်သက်၍ သံသယနှင့် ပြစ်တင်ရှုတ်ချခြင်းအပြင် ငြင်းပယ်ခြင်းပင် ထွက်ပေါ်လာပြီး ဤသည်မှာ အလွန်အမင်း စိုးရိမ်ရသည်။

လူ့ဇာတိခံယူခြင်းနှင့်ပတ်သက်သည့် အယူအဆများနှင့်ဆိုင်၍ ဥပမာသုံးခုကို ယခုတင် ငါပေးခဲ့ပြီ။ ဤဥပမာသုံးခုက ထိုထိုသော ပြဿနာများကို ထင်ရှားစေပြီး သင်သည် ယင်းတို့အထဲ၌ မည်သည့်သမ္မာတရားရှိကြောင်း တွေ့ရှိရန် ရှာဖွေသင့်သည်။ ပထမဆုံး အယူအဆမှာ အဘယ်နည်း။ (လူတို့က ဘုရားသခင်သည် လူသားမျိုးနွယ်အတွက် စံပြဖြစ်ဖို့အလို့ငှာ ဒုက္ခခံသင့်သည်ဟု ယုံကြည်လျက် မြင့်မြတ်သော လူတို့အပေါ် ၎င်းတို့၏ အဓိပ္ပာယ်ဖွင့်ဆိုချက်များကို အသုံးပြုကာ လူ့ဇာတိခံယူထားသော ဘုရားသခင်ကို ဆုံးဖြတ်သတ်မှတ်ကြခြင်းဖြစ်သည်။) ဤသည်မှာ လူတို့၌ရှိသော အယူအဆတစ်ခု ဖြစ်သည်။ ၎င်းတို့၏ အယူအဆမှာ လူ့ဇာတိခံယူသော ဘုရားသခင်သည် ပို၍ ဒုက္ခခံသင့်ပြီး လူသားမျိုးနွယ်အတွက် နမူနာတစ်ခု၊ စံပြတစ်ခုကို ပြသသင့်သည်ဟူ၍ ဖြစ်သည်။ ဒုတိယ အယူအဆမှာ အဘယ်နည်း။ (လူတို့က ခရစ်တော်သည် သာမန်လူတို့ထက် အသိပညာကြွယ်ဝပြီး ပညာတတ်ဖြစ်သင့်ကာ ထိုမှသာ သူသည် ခရစ်တော်ဖြစ်သည်ဟု ယုံကြည်ကြခြင်းဖြစ်သည်။) ယခုတွင် လူများစွာတို့က ဘုရားသခင်၏ မိန့်မြွက်ချက်များနှင့် အမှုတော်တို့သည် သူ၏ အသိပညာနှင့် ပါရမီများမှဖြစ်စေ၊ သူ ကျွမ်းကျင်ပိုင်နိုင်ပြီး နားလည်ထားသည့် ထိုထိုသော အရာများမှဖြစ်စေ လာသည်ဟု ယုံကြည်နေကြဆဲ ဖြစ်သည်။ ဤသည်မှာ အယူအဆ ဖြစ်၏။ သို့ဆိုလျှင် တတိယ အယူအဆမှာ အဘယ်နည်း။ (လူတို့က ခရစ်တော်သည် ပုံမှန်လူ့သဘာဝနှင့်ဆိုင်သည့် ထုတ်ဖော်ချက်တစ်ခုမျှ မရှိသင့်ဟု ယုံကြည်ကြသည်။) ပို၍အတိအကျဆိုရလျှင် လူ့ဇာတိခံယူထားသော ဘုရားသခင်သည် သဘာဝကို ကျော်လွန်ရမည် ဖြစ်ပြီး မည်သူမဆိုထက် ထူးခြားကာ သဘာဝလွန်စွမ်းအားများ ရှိရမည် ဟူ၍ဖြစ်သည်။ အကယ်၍ ခရစ်တော်သည် အရာရာတွင် သာမန်နှင့် ပုံမှန်ဖြစ်နေပါက ဘုရားသခင်၌ လူတို့၏ ယုံကြည်မှုက အားနည်းမည်ဖြစ်သည့်အပြင် ၎င်းတို့သည် ဘုရားသခင်ကို သံသယဝင်ပြီး သူ့ကိုပင် ငြင်းပယ်လိမ့်မည်။ သဘာဝကျော်လွန်သော ဘုရားသခင်ကို မည်သူမဆို ချစ်လေသည်။ ငါ့အနေဖြင့် ဤပုံဥပမာများကို ပြောပြခြင်းက သမ္မာတရားအပေါ် သင်တို့၏ နားလည်မှုအား အကျိုးပြုသလော။ (အကျိုးပြုပါသည်။) ယင်းက အထောက်အကူပေးလောက်သည်။ အကယ်၍ ငါသည် သင်တို့အား မည်သည့်အချက်အလက်ဆိုင်ရာ အခြေခံမှုမျှ မရှိဘဲ သမ္မာတရား၏ ဤသွင်ပြင်လက္ခဏာကို မိတ်သဟာယပြုခဲ့လျှင် သင်တို့သည် ယင်းကို စိတ်ကူးသက်သက်ဟု ထင်မှတ်ကောင်း ထင်မှတ်မည်ဖြစ်ပြီး ယင်းက အမှန်တကယ် မည်သည့်အရာကို ရည်ညွှန်းကြောင်း သင်တို့ သိကြမည်မဟုတ်ပေ။ သို့ရာတွင် သင်တို့အား ငါပြောပြထားသည့်အရာမှာ အချို့က ခိုင်လုံသော ဥပမာများဖြစ်ပြီး ယင်းတို့ကို ကြားသောအခါ သင်တို့သည် လက်တွေ့ကျပြီး နားလည်ဖို့ လွယ်ကူသည်ဟု တွေးပြီး ဤပုံဥပမာများအားဖြင့် သမ္မာတရားအချို့ကို နားလည်နိုင်သည်။ သို့သော် အခြားအရာများကို ကြုံတွေ့ရသောအခါ ယင်းတို့ကို အကဲဖြတ်ရန်နှင့် ကိုင်တွယ်ဖြေရှင်းရန်အတွက် သမ္မာတရားအား မည်သို့အသုံးပြုရမည်ကို သင်တို့ လေ့လာနိုင်သလော။ သမ္မာတရားကို သင်တို့ လက်တွေ့အသုံးချနိုင်လျှင် သင်တို့သည် ဝိညာဉ်ရေးရာ နားလည်သဘောပေါက်မှု ရှိပြီး ဤပုံဥပမာများထဲမှ သမ္မာတရားကို နားလည်ကြောင်း ယင်းက ပြသမည်ဖြစ်သည်။ သို့မဟုတ်ပါက သင်တို့သည် ဝိညာဉ်ရေးရာ နားလည်သဘောပေါက်မှု မရှိသည့်အပြင် ဤပုံဥပမာများထဲမှ သမ္မာတရားကို နားမလည်သေးပေ။ အကယ်၍ ဤပုံဥပမာများ၏ အခြေအနေများ၌ သမ္မာတရားကို သင်သည် ရှာတွေ့နိုင်သည်၊ ဘုရားသခင်၏ ရည်ရွယ်ချက်များမှာ မည်သည့်အရာဖြစ်သည်၊ သင်သည် နားလည်သင့်သည့်၊ စိစစ်သင့်ပြီး ဝင်ရောက်သင့်သည့် အရာနှင့် မည်သည့်သမ္မာတရားများအား ရှာဖွေပြီး ရရှိသင့်ကြောင်းကို သိနိုင်ပါက ဝိညာဉ်ရေးရာ နားလည်သဘောပေါက်မှု ရှိပေသည်။ အကယ်၍ ဤပုံဥပမာများကို ငါပြောပြ၍ ပြီးသောအခါ သင်သည် ဤအရာများ၌ လွန်စွာ စိတ်ဝင်စားလာပြီး ယင်းတို့ကို မှတ်မိသော်လည်း သမ္မာတရားကို ဘေးဖယ်ထားပါက သင်သည် ဝိညာဉ်ရေးရာ နားလည်သဘောပေါက်မှု မရှိပေ။ အကယ်၍ သင်တို့သည် ဤပုံဥပမာများ၏ သမ္မာတရားကို အမှန်တကယ် နားလည်နိုင်ပါက ယင်းတို့ကို ငါ ပြောပြခဲ့ပြီးဖြစ်သည်မှာ အချည်းနှီး ဖြစ်မည်မဟုတ်ချေ။ ယင်းက သင်တို့အား သမ္မာတရားကို နားလည်ရန် အထောက်အကူပေးသရွေ့ ငါသည် လက်တွေ့ကျသော ပုံဥပမာအချို့ကို ပေးမည်ဖြစ်သည်။ ပြဿနာ မည်သည့်အရာဖြစ်စေ ယင်းကို ငါ စိတ်ဖြာလေ့လာဆွေးနွေးပြမည်။ ယင်းက သင်တို့အား နားလည်မှုရှိရန်၊ သမ္မာတရားကို နားလည်နိုင်ပြီး အမှုအရာများကို ရှင်းလင်းစွာ မြင်တွေ့နိုင်ရန် အထောက်အကူပေးသရွေ့ ပုံဥပမာများ မည်မျှပြောရသည်ဖြစ်စေ ငါဝန်မလေးပေ။ အမှန်တွင် ဤအရာများကို ငါ မပြောလိုသည့်အပြင် အမှားအမှန်နှင့်ဆိုင်သည့် ပုံဥပမာများကို ငါ အမှန်တကယ် မပြောလိုပေ။ သို့သော် ဤအရာများက သင်တို့အား သမ္မာတရားထဲသို့ ဝင်ရောက်ရန် အထောက်အကူပြုပါက ငါပြောပြမည်။ ယင်းက သင်တို့အား သမ္မာတရား နားလည်ရန် အထောက်အကူပြုသရွေ့ ငါသည် အနည်းငယ် ထပ်၍ ပြောပြရန် ဝန်မလေးပေ။ သို့ရာတွင် ငါ ဆက်ကာဆက်ကာ စကားပြောနေသည်ကို သင်တို့ မနှစ်သက်ပါက ငါသည် စကားလျှော့ပြောရန်မှလွဲ၍ ရွေးစရာရှိမည် မဟုတ်ပေ။

သင်တို့အား ငါပြောပြထားသည့် ဤပုံဥပမာများထဲမှ မည်သည့် အယူအဆများကို ဖြေရှင်းရမည်နည်း။ ဦးစွာ သင်တို့နားလည်ရမည်မှာ လူ့ဇာတိခံယူထားသော ဘုရားသခင်နှင့်ပတ်သက်လျှင် ဘုရားသခင်သည် ဤလူ့ဇာတိ၏ လူ့သဘာဝကို အခြေခံအားဖြင့် မည်သို့ အဓိပ္ပာယ်ဖွင့်သနည်း။ သူသည် သာမန်နှင့် ပုံမှန်ဖြစ်ပြီး ဖောက်ပြန်ပျက်စီးသော လူသားမျိုးနွယ်ကြားတွင် နေထိုင်နိုင်ကာ ပုံမှန်လူသားတို့၏ လှုပ်ရှားသွားလာမှုအားလုံးတွင် ပါဝင်နိုင်သည့်အပြင် သူသည် ကွဲပြားခြားနားသော အမျိုးအစားထဲမှ မဟုတ်ပေ။ လူတို့ကို သူ ကူညီနိုင်သည်၊ လမ်းပြနိုင်သည်၊ ထို့ပြင် ဦးဆောင်နိုင်သည်။ သူ၏ ပုံမှန်လူ့သဘာဝဖြစ်စေ၊ သူ၏ ဘုရားသဘောသဘာဝဖြစ်စေ၊ သူ၏ ပင်ကိုစရိုက်ဖြစ်စေ၊ မည်သည့်သွင်ပြင်လက္ခဏာဖြစ်ပါစေ သူသည် သူတာဝန်ယူသည့် အလုပ်နှင့် သူထမ်းဆောင်သည့် အမှုတော်လုပ်ငန်းကို သေချာပေါက် ကိုင်တွယ်နိုင်ရမည်။ ဤသည်မှာ ခရစ်တော်နှင့် လူ့ဇာတိခံယူသူအား ဘုရားသခင် အကဲဖြတ်သည့် စံချိန်စံညွှန်းဖြစ်သည်။ ယင်းမှာ သူ၏အမှုတော်အတွက် စံချိန်စံညွှန်းနှင့် သူ၏ အဓိပ္ပာယ်ဖွင့်ဆိုချက်အတွက် စံချိန်စံညွှန်းပင် ဖြစ်၏။ သခင်ယေရှုသည် သူ၏အမှုတော်ကို ထမ်းဆောင်ခဲ့သောအခါ ယခု လူ့ဇာတိခံယူသူနှင့် နှိုင်းယှဉ်ရလျှင် သူ၏ လူ့သဘာဝသည် သဘာဝကို ကျော်လွန်သော သွင်ပြင်လက္ခဏာအချို့ကို ပိုင်ဆိုင်ခဲ့သည်။ သူသည် နိမိတ်လက္ခဏာများကို ပြုလုပ်နိုင်ခဲ့သည်။ သူသည် သင်္ဘောသဖန်းပင်ကို ကျိန်ဆဲနိုင်သည်၊ ပင်လယ်ကို ဆုံးမနိုင်သည်၊ လှိုင်းတံပိုးနှင့် လေကို ငြိမ်သက်စေနိုင်သည်၊ မကျန်းမာသူကို ကျန်းမာစေပြီး နတ်ဆိုးများကို မောင်းထုတ်နိုင်သည့်အပြင် လူငါးထောင်ကို မုန့်ငါးလုံး၊ ငါးနှစ်ကောင်နှင့် ကျွေးမွေးနိုင်သည် အစရှိသည်တို့ဖြစ်၏။ သို့ရာတွင် ဤအရာသာမက သူ၏ ပုံမှန်လူ့သဘာဝနှင့် အခြေခံလိုအပ်ချက်များက လွန်စွာ ပုံမှန်ဖြစ်ပြီး လက်တွေ့ကျသည့်ပုံပေါ်သည်။ သူသည် အသက် ၃၃ နှစ်ခွဲတွင် မွေးဖွားခဲ့ပြီးနောက် ကားစင်တင်သတ်ခြင်း ခံခဲ့ရသည်မဟုတ်။ အသက် ၃၃ နှစ်ခွဲ အသက်ရှင်ခဲ့ကာ နောက်ဆုံး ကားစင်တင်သတ်ခြင်း ခံရခြင်းဖြင့် လူသားမျိုးနွယ်အား ရွေးနုတ်ခြင်းအမှုကို ပြီးစီးသည်အထိ နေ့တိုင်း၊ နှစ်တိုင်း၊ တစ်မိနစ်၊ တစ်စက္ကန့်တိုင်းကို ရှင်သန်ခဲ့ရသည်။ ဤကမ္ဘာပေါ်တွင် အသက် ၃၃ နှစ်ခွဲ နေထိုင်ခဲ့ပြီးမှသာ လူ့ဇာတိခံယူသူသည် ဤအလုပ်ကို ပြီးစီးခဲ့သည်။ ဤသည်မှာ လက်တွေ့ကျသည်မဟုတ်လော။ (ဟုတ်ပါသည်။) ဤသည်မှာ လက်တွေ့ကျပေသည်။ ယခု ဘုရားသခင် ထမ်းဆောင်နေသော အမှုအဆင့်အနေဖြင့် သင်တို့အား သူမိန့်ဆိုသည့်အရာတိုင်းနှင့် သူမိတ်သဟာယပြုသည့် သမ္မာတရားတိုင်းက သင်တို့၏ ဝိညာဉ်ရင့်ကျက်မှု၊ အသက်တာ၌ သင်တို့၏ ကြီးထွားမှုအတိုင်းအတာနှင့် ဘုရားသခင် စီစဉ်ဖွဲ့စည်းသည့် ပတ်ဝန်းကျင်တစ်ခုလုံးအပေါ် အခြေခံသောကြောင့် မည်သည့် သမ္မာတရားများသည် သင်တို့အား မိတ်သဟာယပြုဖို့ အသင့်တော်ဆုံးဖြစ်မည်နှင့် မည်သည့်သမ္မာတရားများကို သင်တို့အား နားလည်စေလိုသည်ကို ငါ ချင့်ချိန်စဉ်းစားသည်။ အပြင်ပန်းအားဖြင့် အမှန်တွင် ဘုရားသခင်၏ ဝိညာဉ်တော်က လှုပ်ရှားနေသည့် တစ်ပြိုင်နက်တည်းတွင် ဤလူ့ဇာတိက ဤအရာများကို ဆင်ခြင်တွေးတောနေသည့်ပုံ ပေါက်လေသည်။ ဤသူက ပူးပေါင်းဆောင်ရွက်နေစဉ်တွင် ဘုရားသခင်၏ ဝိညာဉ်တော်က ယင်းတို့အားလုံးကို လမ်းညွှန်နေခြင်းဖြစ်သည်။ ယင်းကို ဤပုံစံအတိုင်း သင်ကြည့်ပါက ဤလူ့ဇာတိ၏ သို့မဟုတ် ဤကိုယ်ပိုင်လက္ခဏာ၏ အနှစ်သာရကို သင် သံသယဝင်မည် မဟုတ်ပေ။ ဤအရာများကို သင်သည် မည်သည့်အခါမျှ သင်္ကာမကင်း ဖြစ်မည်မဟုတ်ပေ။ သင်တို့အား ငါပြုသည့်အရာများနှင့် သင်တို့အပေါ် ငါထားသည့် သတ်မှတ်ချက်များက ဘုရားဝိညာဉ်တော်၏ စီမံခန့်ခွဲမှု အစီအစဉ်တစ်ခုလုံးနှင့် မည်သည့်အခါမျှ ဆန့်ကျင်ကွဲလွဲနိုင်မည် မဟုတ်ပေ။ ယင်းတို့သည် အတူတကွ တိုးတက်ပြန့်ပွားသည်၊ တူညီသောလားရာ၌ ရွေ့လျားသည်၊ ပြီးလျှင် တစ်ခုနှင့်တစ်ခု အထောက်အမပြုသည်။ အကယ်၍ ဘုရားသခင်၏ ဝိညာဉ်တော်သည် ဤလူ့ဇာတိကို ယူတင်ဝတ်ဆင်ခဲ့ခြင်း မရှိပါက သူသည် သင်တို့အား မျက်နှာချင်းဆိုင် စကားပြောနိုင်မည်မဟုတ်၊ သင်တို့သည် သူမိန့်ဆိုသည့်အရာကို ကြားနိုင်မည်မဟုတ်သည့်အပြင် သင်တို့အား သူသတ်မှတ်ထားသည့်အရာကို သင်တို့ နားလည်နိုင်မည် မဟုတ်ပေ။ သို့ရာတွင် ဤလူ့ဇာတိသာရှိပြီး ဘုရားသခင်၏ဝိညာဉ်တော် သူ့အထဲ၌ မရှိခဲ့ပါက ဤလူ့ဇာတိသည် အလုပ်တစ်စုံတစ်ရာကို ထမ်းဆောင်နိုင်မည်လော။ သေချာပေါက် သူထမ်းဆောင်နိုင်မည် မဟုတ်ချေ။ အကယ်၍ ဘုရားသခင်သည် လူ့ဇာတိကို မခံယူခဲ့ပါက ဤအလုပ်ကို မည်သည့်လူသားကမျှ တာဝန်ယူနိုင်မည် မဟုတ်ပေ။ သို့ဖြစ်၍ ဤသာမန်လူ့ဇာတိသည် နေ့စဉ်၊ လစဉ်၊ နှစ်စဉ် အသက်ရှင်နေရပြီး ဤပုံစံအတိုင်း တစ်ခဏပြီးတစ်ခဏ အသက်ရှင်လျက် သူ၏ လူ့သဘာဝမှာ တိုး၍သာ ရင့်ကျက်လာကာ သူ၏ အတွေ့အကြုံက ပို၍သာ တိုးပွားလာနေစဉ် တစ်ချိန်တည်းတွင် ဘုရားသခင်၏ စီမံခန့်ခွဲမှုအစီအစဉ်က သတ်မှတ်ထားသော အလုပ်ကို တာဝန်ယူနိုင်ဖို့အတွက် အစဉ်မပြတ် ကြိုးပမ်းနေရသည်။ အမှုတော်၏ ဤအဆင့်ကို ထမ်းဆောင်ရာ၌ ငါသည် အသက် ၂၀ ပင် မပြည့်သေးမီ အသင်းတော်ထဲတွင် အမှုတော် စတင်ဆောင်ရွက်ပြီး ညီအစ်ကို မောင်နှမများနှင့် ထိတွေ့ဆက်ဆံလာခဲ့သည်။ ငါသည် စတင်၍ စုဝေးပွဲများ တက်သည်၊ မိတ်သဟာယပြုပေးသည်၊ အသင်းတော်များကြား၌ လျှောက်သွားပြီးလျှင် လူပေါင်းစုံနှင့် ထိတွေ့ဆက်ဆံခဲ့သည်။ ထိုအချိန်မှ ယခုအချိန်ထိ ငါ၏ ဘာသာဗေဒ စွမ်းရည်၊ လူတို့နှင့် အမှုအရာအား ရှုမြင်သည့် ငါ၏အစွမ်းအစတို့သည် အစဉ်မပြတ် ကြီးထွားလာနေသည်။ ငါ၏အစွမ်းအစများထဲက ဤတိုးတက်မှုသည် သင်တို့၏ အခြေအနေများနှင့် မည်သို့ခြားနားသနည်း။ သင်တို့သည် ငါပြောဆိုသည့် စကားများနှင့် ငါမိတ်သဟာယပြုသည့် သမ္မာတရားများအားဖြင့် တွေ့ကြုံရမည်ဖြစ်ပြီး တွေ့ကြုံသည်နှင့်အမျှ ငါပြောဆိုသည့် စကားများသည် ဘုရားသခင်ထံမှဖြစ်ကြောင်း၊ ယင်းတို့သည် သမ္မာတရားဖြစ်သည်၊ မှန်ကန်သည်၊ ထို့ပြင် ယင်းတို့သည် သင်တို့အား စိတ်သဘောထားဆိုင်ရာ ပြောင်းလဲမှုကို ရယူပြီး ကယ်တင်ခြင်းကို ရရှိရန် ထောက်ကူပေးနိုင်သည့် နှုတ်ကပတ်တော်များဖြစ်ကြောင်း တဖြည်းဖြည်းချင်း သေချာလာမည်ဖြစ်သည်။ ငါ့အနေဖြင့် သင်တို့ တိုးတက်လာနေစဉ် ငါသည်လည်း ပို၍နက်ရှိုင်းစွာပင် ကြီးပွားတိုးတက်နေသည်။ သင်တို့အပေါ် ငါ၏နားလည်မှု ဆက်လက်ကြီးထွားနေစဉ် ငါသည်လည်း ငါမိန့်ဆိုလိုသည့် အရာများကို သင်တို့၏ လိုအပ်ချက်များကို တစ်ဆင့်ချင်း ထောက်ပံ့ပေးနိုင်ရန် အဆက်မပြတ် ဖန်တီးပေးနေသည်။ လူအချို့က “ကိုယ်တော်သည် ကျွန်ုပ်တို့၏ လိုအပ်ချက်များကို ထောက်ပံ့ပေးရန်၊ ကျွန်ုပ်တို့၏ ဝိညာဉ်ရင့်သန်မှု တဖြည်းဖြည်း တိုးတက်လာအောင် လုပ်ပေးရန်၊ ကျွန်ုပ်တို့အား ပြောင်းလဲဖို့နှင့် ကယ်တင်ခြင်းလမ်းကြောင်းအပေါ် ပို၍ပို၍ ကြီးပွားတိုးတက်လာဖို့အပြင် ဘုရားသခင်နှင့် ကျွန်ုပ်တို့၏ ဆက်ဆံရေး ပို၍နီးကပ်စွာ တိုးတက်လာဖို့ ထောက်ကူပေးရန် အလိုရှိသည်။ သို့ဖြစ်၍ ထိုအရာကို ကိုယ်တော်သည် မည်ကဲ့သို့ ပြုလုပ်မည်နည်း” ဟု ဆိုကြသည်။ ဤအရာအတွက် သင် စိုးရိမ်ဖို့မလိုပေ။ သင်တို့အား ဖြည့်ဆည်းပေးရန် ငါ့အား နှုတ်ကပတ်တော်အချို့ကို ဘုရားသခင်အနေဖြင့် အလျင်အမြန် ပေးဖို့အလို့ငှာ ငါသည် မည်သည့်အရာကိုမျှ မတောင်းဆိုသကဲ့သို့ အစာရှောင်ရန် သို့မဟုတ် ဆုတောင်းရန် မလိုအပ်၊ သို့တည်းမဟုတ် မိုးရွာရန်အတွက် ဆုတောင်းခြင်းကဲ့သို့သော မည်သည့်အရာကိုမျှ မတောင်းဆိုပေ။ ငါသည် ယင်းသို့ပြုစရာ မလိုပေ။ အဘယ့်ကြောင့်ဆိုသော် ဤလူ့ဇာတိသည် ဘုရားသခင်ကိုယ်တော်တိုင် ဖြစ်ပြီး သူသည် ဤအမှုတော်ကို ထမ်းဆောင်သောကြောင့် ဖြစ်သည်။ သို့ဖြစ်၍ သူသည် လူတို့အတွက် ဖြည့်ဆည်းပေးရန် သမ္မာတရားကို ဖော်ပြခြင်းဖြစ်သည်။ ဤသည်မှာ လူ့ဇာတိခံယူသော ဘုရားသခင်၏ အသွေးအသားနှင့် ဖောက်ပြန်ပျက်စီးသော လူသားမျိုးနွယ်ကြားမှ ခြားနားချက်ဖြစ်၏။ သို့ဖြစ်၍ ငါသည် သင်တို့လိုအပ်သည့် အရာအား မပျက်မကွက် နားလည်ရန်မလိုပေ။ သို့တစေ သင်တို့အား ငါဖြည့်ဆည်းပေးလိုသည့် အရာနှင့် သင်တို့အား မိတ်သဟာယ ပြုလိုသည့် အရာသည် သင်တို့လိုအပ်သည့်အရာ အတိအကျပင် ဖြစ်၏။ ငါ၏ စကားများနှင့် အလုပ်များအတိုင်း သင်တို့ ရှေ့သို့ ဆက်ဖို့သာလိုကာ သင်တို့၏ အခြေအနေသည် စတင်တိုးတက်မည် ဖြစ်သည့်အပြင် သင်တို့၏ အသက်တာသည်လည်း ယင်းတို့အတူ ပို၍ပို၍ ကြီးပွားတိုးတက်မည် ဖြစ်သည်။ တစ်ချိန်တည်းတွင် သင်တို့အား ငါ ရေလောင်းပေးနေစဉ် ဘုရားသခင်၏ ဝိညာဉ်တော်က သူ၏အလုပ်ကို ပူးပေါင်းဆောင်ရွက်ခြင်းဖြင့် ထမ်းဆောင်မည်ဖြစ်သည်။ အမှန်အားဖြင့် ယင်းသည် သူ၏ လူ့သဘာဝနှင့် ပူးပေါင်းဆောင်ရွက်သည့် ဘုရားသခင်၏ ဝိညာဉ်တော် ဖြစ်ပြီး သူ၏ လူ့သဘာဝသည် သူ၏ ဘုရားသဘောသဘာဝနှင့် ပူးပေါင်းဆောင်ရွက်သည်။ ယင်းတို့အားလုံးက တစ်ပြိုင်နက်တည်း အလုပ်လုပ်ကြသည်။ ငါသည် ဤနေရာတွင် သင်တို့အား ရေလောင်းပေးနေပြီး ဘုရားသခင်၏ ဝိညာဉ်တော်သည် သင်တို့ကြား၌ အမှုပြုနေသည်၊ အသိဉာဏ်ပွင့်လင်းစေသည့်အပြင် အလင်းပေးနေပြီးနောက် သင်တို့အနေဖြင့် သမ္မာတရားအမျိုးမျိုးထဲသို့ ဝင်ရောက်နိုင်ရန်အလို့ငှာ သင်တို့အတွက် အနေအထားများကို စီစဉ်ဖွဲ့စည်းပေးပြီး အခြေအနေများကို ဖန်တီးပေးနေခြင်း ဖြစ်သည်။ သူ၏ လူ့သဘာဝနှင့် ဘုရားသဘောသဘာဝတို့က ဤပုံစံအတိုင်း အတူတကွ အလုပ်လုပ်ကြသည်။ သို့ဆိုလျှင် လူ့ဇာတိနှင့် ဝိညာဉ်တော်ကြားမှ ဤပူးပေါင်းဆောင်ရွက်မှုကို ရရှိနိုင်သည့် လူသားတစ်ဦးဦး ရှိသလော။ လုံးဝ မရှိချေ။ သို့ဖြစ်၍ သင်သည် ဘုရားသခင်၏ စီမံခန့်ခွဲမှုတစ်ခုလုံးကို သိရှိရန်နှင့် သမ္မာတရား၏ ဤသွင်ပြင်လက္ခဏာအားဖြင့် ဤလူ့ဇာတိကိုဆက်ဆံရန် မကြိုးစားပါက ဤလူ့ဇာတိ၏ အနှစ်သာရမှာ မည်သည့်အရာ ဖြစ်ကြောင်း၊ ဤလူ့ဇာတိတွင် မည်သည့်အရာပါဝင်ကြောင်းနှင့် သူသည် အမှုတော်ကို အတိအကျ မည်သို့ထမ်းဆောင်ကြောင်းကို အမြဲပင် အတိအကျ နားလည်နိုင်လိမ့်မည် မဟုတ်ပေ။ အကယ်၍ သင်သည် ဤအရာများကို နားမလည်နိုင်ပါက သူသည် လူသားတစ်ဦးလော၊ ဘုရားသခင်လောဟူသည်ကို သင်သည် မည်သည့်အခါမျှ သေချာလိမ့်မည် မဟုတ်ပေ။ သို့ရာတွင် သင်သည် ဤအဆင့်ကို ရှင်းလင်းစွာ မြင်နိုင်လျှင် သို့မဟုတ် သင်၏အတွေ့အကြုံ၌ ဤအဆင့်ကိုရောက်ပြီး ဤအဆင့်ကို သဘောပေါက်လျှင် ဘုရားသခင်၏ လူ့ဇာတိဖြစ်သော ခရစ်တော်သည် ကမ္ဘာပေါ်တွင် အမှုပြုနေကြောင်း၊ သန့်ရှင်းသော ဝိညာဉ်တော်သည် အလုပ်တစ်ခုတည်းကို ပူးပေါင်းဆောင်ရွက်ကာ ထမ်းဆောင်နေကြောင်း သင်သိမည်ဖြစ်ကာ ဤသည်မှာ လူသားမျိုးနွယ် အားလုံးကြားတွင် မည်သူမျှ မရရှိနိုင်သည့် အရာတစ်ခုဖြစ်လေသည်။ ထို့အပြင် ဝိညာဉ်တော်သည် အလုပ်လုပ်နေစဉ် လူ့ဇာတိသည် ဝိညာဉ်တော်နှင့် ပူးပေါင်းဆောင်ရွက်နေသည်။ ယင်းတို့သည် လိုက်လျောညီထွေရှိသည်၊ တစ်သမတ်တည်း ဖြစ်ကြသည့်အပြင် တစ်ခုနှင့်တစ်ခု မည်သည့်အခါမျှ ကွဲလွဲဆန့်ကျင်ခြင်း မရှိကြပေ။ လူအချို့က “တစ်ခါတစ်ရံ ကျွန်ုပ်သည် စမ်းသပ်မှုများကို ကြုံတွေ့သောအခါ သန့်ရှင်းသော ဝိညာဉ်တော်က သင်ခန်းစာများ ယူရန် ကျွန်ုပ်အား အသိဉာဏ်ပွင့်လင်းစေသည်။ သို့ရာတွင် ကိုယ်တော်သည် အခြားသမ္မာတရားများကို ဖော်ပြသည်။ ယင်းက မည်သို့များ ဖြစ်သနည်း” ဟု ဆိုကြသည်။ ဤတွင် ဝိရောဓိ သို့မဟုတ် ကွဲလွဲဆန့်ကျင်မှုဟူ၍ တကယ်မရှိပေ။ သန့်ရှင်းသော ဝိညာဉ်တော်သည် ကွဲပြားသော အတိုင်းအတာဖြင့် လူတိုင်းကို သူတို့၏ အတွေ့အကြုံထဲသို့ ဦးဆောင်လမ်းပြနေစဉ် ခရစ်တော်သည် သမ္မာတရားကို တဖြည်းဖြည်းနှင့် သင့်လျော်သော အစီအစဉ်အတိုင်း ဖော်ပြသည်။ အခြေအနေအားလုံးနှင့် သင့်တော်သော ချဉ်းကပ်နည်းဟူ၍ မရှိပေ။ ခရစ်တော်သည် ဘုရားသခင် ရွေးကောက်ထားသော လူတို့အတွက် အမှန်တကယ် တည်ရှိသည့် အဓိကကိစ္စများကို အခြေခံ၍ သမ္မာတရားအပေါ် မိတ်သဟာယပြုခြင်းဖြင့် တရားဒေသနာ ဟောကြားကာ သန့်ရှင်းသော ဝိညာဉ်တော်၏ လမ်းညွှန်မှုသည်လည်း တစ်ဦးချင်းစီ၏ အခြေအနေများအပေါ် မူတည်သည်။ ဤတွင် ဝိရောဓိ သို့မဟုတ် ကွဲလွဲဆန့်ကျင်မှုဟူ၍ မရှိပေ။ ဘုရားသခင်ပြုသော အမှုအားလုံးသည် သူဖော်ပြသည့် သမ္မာတရားထဲတွင်၊ တစ်နည်းအားဖြင့် ဘုရားသခင်မှ မိန့်ဆိုသည့်အတိုင်း သမ္မာတရား၊ လမ်းခရီးနှင့် အသက်တို့ထဲတွင် ရှိနေသော်လည်း လူတို့တွင် မတူညီသော အချိန်များနှင့် မတူညီသော အဆင့်များတွင် မတူညီသော ဝိညာဉ်ရင့်ကျက်မှုများ ရှိကြသည်။ သူ၏ အမှုသည် ဤအတိုင်းအတာကို မကျော်လွန်။ ယင်းမှာ သမ္မာတရားပင်လျှင် ဖြစ်၏။ သန့်ရှင်းသော ဝိညာဉ်တော်က သင့်အား အသိဉာဏ်ပွင့်လင်းစေသည့် သမ္မာတရားများနှင့် သင့်အား နားလည်ခွင့်ပေးသည့် အလင်းတို့မှာ မည်သည့်အရာတွင် အခြေခံသနည်း။ ယင်းတို့သည် ယခု ခရစ်တော်ဖော်ပြသည့် ဤသမ္မာတရားများ၊ တစ်နည်းအားဖြင့် သင့်အား ယခု သူနားလည်ခွင့်ပြုသည့် သမ္မာတရား၊ လမ်းခရီးနှင့် အသက်တို့အပေါ် အခြေခံလေသည်။ လူအချို့က “ကိုယ်တော်ကို ဤလူ့ဇာတိ၌ ကျွန်ုပ်တို့ အလိုမရှိပါ။ ကျွန်ုပ်တို့အား အသိဉာဏ်ပွင့်လင်းစေရန်နှင့် လမ်းညွှန်ပြရန်အတွက် သန့်ရှင်းသော ဝိညာဉ်တော်ရှိသည်မှာ လုံလောက်သည်။ ကျွန်ုပ်တို့သည် မည်သို့ဖြစ်စေ ကိုယ်တော်မပါဘဲ အသစ်သော ဉာဏ်ပွင့်ခြင်းနှင့် အလင်းတို့ကို ရရှိနိုင်သည်၊ မည်သို့ဖြစ်စေ အသစ်သောခေတ်ကာလကို ဝင်ရောက်နိုင်သည်၊ ထို့ပြင် မည်သို့ဖြစ်စေ ကယ်တင်ခြင်းကို ရရှိနိုင်သည်” ဟု ဆိုကြသည်။ ဤသို့ဆိုသည်မှာ ယုတ္တိတန်သောအရာ ဟုတ်သလော။ (မဟုတ်ပါ။) ဘာသာရေးသမားများသည် သခင်ယေရှုကို အနှစ်နှစ်ထောင်မျှ ယုံကြည်ခဲ့ပြီဖြစ်ပြီး သန့်ရှင်းသော ဝိညာဉ်တော်သည် ၎င်းတို့ကို အနှစ်နှစ်ထောင်မျှ လမ်းညွှန်ပြခဲ့ပြီဖြစ်သည်။ သို့ဆိုလျှင် ၎င်းတို့ မည်သည့်အရာကို ရရှိခဲ့ပြီနည်း။ ရွေးနုတ်ခြင်းနှင့်ဆိုင်သော ဧဝံဂေလိတရားသာလျှင် ဖြစ်ပြီး ၎င်းတို့သည် ဘုရားသခင်ထံမှ များစွာသော ကျေးဇူးတော်ကိုသာ ခံစားခဲ့ပြီဖြစ်လင့်ကစား နောက်ဆုံးသောကာလတွင် ဘုရားသခင် ဖော်ပြသည့် ဤသမ္မာတရားများကို မရရှိနိုင်ကြပေ။ သို့ဖြစ်၍ လူ့ဇာတိခံယူသော ဘုရားသခင်၏ အသွေးအသားသည် နောက်ဆုံးသောကာလတွင် သမ္မာတရားမြောက်မြားစွာကို ဖော်ပြလျက် ဤနေရာ၌ မရှိခဲ့လျှင် သင်တို့သည် မည်သည့်အရာကို ရရှိနိုင်မည်နည်း။ သင်တို့သည် ထိုဘာသာရေးသမားများနှင့်ပင် တူညီပြီး သန့်ရှင်းသော ဝိညာဉ်တော်ထံမှ ကြီးမားသော အသိဉာဏ်ပွင့်ခြင်းနှင့် များစွာသော ကျေးဇူးတော်ကို ရရှိမည်ဖြစ်ကာ၊ သို့မဟုတ်လျှင် ဘုရားသခင်သည် သင့်ကို ရွေးချယ်ပြီး သင့်ကို အသုံးပြုမည်ဖြစ်သည့်အပြင် သင်သည် ပရောဖက်တစ်ဦး သို့မဟုတ် တမန်တော်တစ်ဦး ဖြစ်နိုင်ပေသည်။ သို့သော် သင်သည် နောက်ဆုံးသောကာလ ဘုရားသခင်၏ လူ့ဇာတိခံယူသူ ဖော်ပြသည့် ဤသမ္မာတရားများကို လက်မခံပါက သင်သည် စုံလင်အောင် ပြုခြင်းခံရရန်၊ ကောင်းကင်နိုင်ငံတော်ကို ဝင်ရောက်ရန်၊ သို့မဟုတ် ဘုရားသခင်၏ အသိအမှတ်ပြုခြင်းကို ရရှိရန် မည်သည့်နည်းနှင့်မျှ ဖြစ်နိုင်မည် မဟုတ်ချေ။

ယခုတွင် သင်တို့သည် လူ့ဇာတိခံယူခြင်းကို လက်ခံနိုင်ကြသော်လည်း လူ့ဇာတိခံယူခြင်း၏ အနှစ်သာရနှင့် ပတ်သက်၍ ထိုထိုသော အယူအဆများ ရှိနေကြဆဲ ဖြစ်ပြီး လူ့ဇာတိခံယူခြင်းသည် လက်တွေ့ကျသော ဘုရားသခင်ဖြစ်ကြောင်း မည်သည့်အခါမျှ မသေချာကြပေ။ သင်တို့အား ယခု စတင်ဆွေးနွေးရမည်ဖြစ်ပြီး အပြင်လောကရှိ အမှုအရာအချို့ကို ငါလည်း နားမလည်ကြောင်း သင်တို့ သိရှိခဲ့သည်ဆိုလျှင် အယူအဆများ ထားရှိကြမည်လော။ လူအချို့သည် ယင်းကို လက်သင့်ခံနိုင်မည်မဟုတ်ဘဲ “ကိုယ်တော်သည်လည်း ယင်းကို နားမလည်ပေ။ ဤအရာ ဖြစ်ပျက်ရမည် မဟုတ်ပေ။ ကိုယ်တော်သည် လူ့ဇာတိခံယူထားသော ဘုရားသခင်ဖြစ်သောကြောင့် အရာခပ်သိမ်းကို နားလည်သင့်သည်။ ကိုယ်တော်မသိသော အရာနှင့် မတတ်နိုင်သောအရာ ဘာမျှမရှိသင့်ပေ။ ကိုယ်တော်သည် တစ်ချိန်တည်းတွင် နေရာတကာ၌ မရှိနိုင်လင့်ကစား ကိုယ်တော်သည် အရာခပ်သိမ်းကို သိနေဆဲဖြစ်သင့်သည်” ဟု စဉ်းစားမည်ဖြစ်သည်။ ဤသည်မှာ လူတို့၌ရှိသော အယူအဆ မဟုတ်လော။ (ဟုတ်ပါသည်။) ဤသည်မှာလည်း အယူအဆတစ်ခု ဖြစ်၏။ လူ့ဇာတိခံယူသူ၏ ပုံမှန်လူ့သဘာဝ နောက်ကွယ်မှ အမြင်သဘောထားမှာ အဘယ်နည်း။ လူ့ဇာတိခံယူသူ စဉ်းစားသည့်ပုံတွင် ပုံမှန်လူ့တွေးခေါ်မှုရှိသည်၊ ယင်းက သဘာဝလွန်မဟုတ်၊ မရေမရာ မဟုတ်သည့်အပြင် အနှစ်သာရမမဲ့ပေ ဟူ၍ဖြစ်သည်။ သူသည် ထိုသို့သော အရာများနှင့်ပတ်သက်၍ သက်ဆိုင်သော ကျွမ်းကျင်မှုရှိသည့် လူတစ်ဦးထက် မလွဲမသွေ ပို၍ သိခြင်းမျိုး မဖြစ်နိုင်သော်လည်း လေ့လာခြင်းအားဖြင့် ပုံမှန်လူ့သဘာဝ၏ စဉ်းစားဉာဏ်နှင့် လက်လှမ်းမီနိုင်သည့် အရာကို ရရှိနိုင်ပြီး ဤသည်မှာ ပုံမှန်ဖြစ်သည်။ ထိုမျှမက သူသည် သဘာဝလွန်မဟုတ်ဘဲ ပုံမှန်လူ့သဘာဝ၏ တွေးခေါ်မှုနှင့် စဉ်းစားဉာဏ်အတိုင်း စကားပြောပြီး ပြုမူသည်။ ဥပမာအနေဖြင့် ပုံမှန်လူ့သဘာဝ၏ စဉ်းစားဉာဏ်သည် တစ်ဆင့်ချင်း ရှေ့ဆက်ပြီး ဤသည်မှာ လူ့ဇာတိခံယူသူ စဉ်းစားသည့်ပုံလည်း ဖြစ်၏။ သူ၏ ပုံမှန်လူ့သဘာဝမှာ အဘယ့်ကြောင့် ဤကဲ့သို့ဖြစ်သနည်း။ ဤသည်မှာ ကျိုးကြောင်းဆီလျော်သလော။ (ဆီလျော်ပါသည်။) ဤသည်မှာ ကျိုးကြောင်းဆီလျော်သည်ဟု အဘယ့်ကြောင့် ဆိုရသနည်း။ သာမန်လူတစ်ဦးသည် လှေကားတက်သောအခါ တစ်ကြိမ်တွင် လှေကားထစ်မည်မျှ တက်သနည်း။ (တစ်ထစ်တက်ပါသည်။) ခြေတစ်လှမ်းတွင် လှေကားတစ်ထစ်တက်သည်။ ဤသည်မှာ ပုံမှန်လှေကားတက်နည်း ဖြစ်၏။ ငါသည် ခြေတစ်လှမ်းတည်းဖြင့် လှေကားထစ်များစွာ ကျော်ပြီး အိမ်ထဲသို့ ချက်ချင်းဝင်ရမည်ဆိုလျှင် သင်တို့ ဤသို့လုပ်နိုင်မည်လော။ (မလုပ်နိုင်ပါ။) သင်တို့ လုပ်နိုင်မည် မဟုတ်ပေ။ သို့ဆိုလျှင် သင်တို့ကို ဤသို့လုပ်ရန် ငါအတင်းအကျပ်ဆိုလျှင် သင်တို့ လုပ်မည်လော။ ဤအရာကို ပြုလုပ်နိုင်မည်လော။ (မလုပ်နိုင်ပါ။) သင်တို့ ပြုလုပ်နိုင်မည် မဟုတ်ပေ။ ယင်းသည် အလုပ်အနေဖြင့် ရည်မှန်းထားသည့် သူတို့၏ လိုအပ်ချက်များအပေါ် အခြေခံသည်။ ငါသည် ဤပုံစံအတိုင်း သမ္မာတရားအပေါ် မိတ်သဟာယပြုကာ အကြောင်းအရာတစ်ခုနှင့် အဓိကပြဿနာကို ယူပြီးနောက် တတ်နိုင်သမျှ တိတိကျကျနှင့် ပြည့်ပြည့်စုံစုံ ပြောဆိုသည်၊ ပုံဥပမာများ ပြောသည်၊ ဥပမာများ ပေးသည်၊ အမှုအရာများကို ထပ်ကာတလဲလဲ ပြောသည်။ ဤပုံစံအတိုင်း စကားပြောလင့်ကစား နားမလည်သည့်အပြင် ဆိုလိုရင်းကို မမိသည့်သူ များစွာရှိသည်။ ထို့ကြောင့် အကယ်၍ ငါသည် ထိုမျှအသေးစိတ်ဖြင့် စကားမပြောသည့်အပြင် အရာရာကို အလေးနက်ဆုံးနှင့် ယေဘုယျအကျဆုံးနည်းဖြင့် မရှင်းပြခဲ့ပါက သင်တို့သည် မည်သည့်အရာကိုမျှ ရရှိနိုင်မည် မဟုတ်ဘဲ သို့မဟုတ် နားလည်နိုင်မည် မဟုတ်ဘဲ ဤအလုပ်သည် အနှစ်သာရမဲ့ပြီး လက်တွေ့မကျ ဖြစ်နေမည်။ သင်တို့သည် ခြေတစ်လှမ်းတွင် လှေကားတစ်ထစ်ချင်းတက်ခြင်းဖြင့် ခရီးပေါက်နိုင်သောကြောင့် ငါသည်လည်း သင်တို့ကို ခြေတစ်လှမ်းတိုင်းတွင် လှေကားတစ်ထစ်ချင်း တက်ခြင်းဖြင့် ခေါ်ဆောင်မည်ဖြစ်ပြီး ဤနည်းအားဖြင့် သင်တို့သည် ငါ့ကို အမီလိုက်နိုင်မည်ဖြစ်သည်။ အကယ်၍ ငါသည် ခြေတစ်လှမ်းဖြင့် လှေကားလေးထစ်တက်ပါက ရလဒ်မှာ မည်သည့်အရာဖြစ်မည်နည်း။ သင်တို့သည် ငါ့ကို မည်သည့်အခါမျှ မီအောင်လိုက်နိုင်မည် မဟုတ်ပေ။ ငါ၏ စဉ်းစားဉာဏ်သည် ရှေ့ပြေးပြီး လျင်မြန်သိသာစွာ ရှေ့တိုးနိုင်ကာ ယင်းကို သင်တို့ လုံးဝ မမီနိုင်ခဲ့လျှင် လူ့ဇာတိခံယူခြင်းက အဓိပ္ပာယ်မဲ့သွားမည် ဖြစ်သည်။ သို့ဖြစ်၍ ဤခန္ဓာသည် မည်မျှ သာမန်ဖြစ်ပြီး လက်တွေ့ကျသည်ဖြစ်စေ၊ သူ၌ ဘုရားဝိညာဉ်တော်၏ တတ်နိုင်စွမ်းများ ရှိပုံပင် မပေါက်နိုင်သည်ဖြစ်စေ ဤအရာအားလုံးမှာ လူသားမျိုးနွယ်၏ လိုအပ်ချက်များကြောင့် ဖြစ်သည်။ အဘယ့်ကြောင့်ဆိုသော် ယခု ဘုရားသခင်၏ ထောက်ပံ့ပေးခြင်း ခံနေရသော လူတို့သည် စာတန်၏ ဖောက်ပြန်ဖျက်ဆီးခြင်း ခံထားရသော၊ သမ္မာတရားကို နားမလည်သော၊ သမ္မာတရားကို သဘောပေါက်နားလည်နိုင်စွမ်း မရှိသော လူတို့ဖြစ်သောကြောင့် လူ့ဇာတိခံယူရာ၌ သူသည် ပုံမှန်လူ့သဘာဝ၏ အခြေခံအကျဆုံး စဉ်းစားဉာဏ်ကို ပိုင်ဆိုင်ရမည်ဖြစ်သည်။ ဤအခြေခံအကျဆုံး စဉ်းစားဉာဏ်မှာ အဘယ်နည်း။ ယင်းမှာ သူစကားပြောသောအခါ အလယ်အလတ်တန်းစား အစွမ်းအစနှင့် အနည်းငယ်ပင် အစွမ်းအစချို့တဲ့သည့် လူတို့က သူ့ကို နားလည်နိုင်သည်။ သူတို့၏ စဉ်းစားဉာဏ်သည် သာမန်ဖြစ်သရွေ့ လူတို့က သူမိန့်ဆိုသည့်အရာနှင့် ပြောပြသည့်အရာကို နားလည်နိုင်ပြီး သူဟောပြောသည့် သမ္မာတရားများကို နားလည်နိုင်သဖြင့် သမ္မာတရားကို လက်ခံနိုင်သည်။ ဤနည်းအားဖြင့်သာ ဘုရားသခင်ပြုလုပ်သော အမှု၏ အဆင့်တိုင်းနှင် သူမိန့်မြွက်သော နှုတ်ကပတ်တော်အားလုံးသည် အကျိုးသက်ရောက်မှုများကို ရရှိပြီး ရလဒ်များကို တွေ့မြင်နိုင်လေသည်။ ဤသည်မှာ လက်တွေ့ကျသလော။ (လက်တွေ့ကျပါသည်။) သို့ဆိုလျှင် လူတို့သည် အယူအဆများကို ဖက်တွယ်ထားပြီး လက်မလွှတ်ဘဲ “အတိတ်တွင် အချို့သော ဧကရာဇ်များသည် အံ့မခန်းသော မှတ်ဉာဏ်များကို ဆုကျေးဇူးရရှိပြီး စာကြောင်းဆယ်ကြောင်းကို မျက်စိတစ်ချက်ဝေ့ရုံဖြင့် ဖတ်ရှုနိုင်ခဲ့ကြသည်။ ဘုရားသခင်သည် ထိုသို့ ဖြစ်သင့်သည် မဟုတ်လော။ အကယ်၍ ကိုယ်တော်သည် ဤဆုကျေးဇူးများကို မပိုင်ဆိုင်လျှင် ကိုယ်တော်သည် သာမန်ဆန်လွန်းသဖြင့် ကျွန်ုပ်တို့သည် ကိုယ်တော့်နောက်သို့ လိုက်နိုင်မည်မဟုတ်ပါ။ ကိုယ်တော်သည် တန်ခိုးသြဇာကြီးသူတစ်ဦး၏ အသွင်ကိုဆောင်လျှင် အလွန်ကောင်းမည်” ဟု ဆိုပါက မည်သည့်အရာကို သင်တွေ့ရှိနိုင်သနည်း။ လူတို့သည် ကုစား၍မရအောင် မသိနားမလည်သည်အထိ စာတန်၏ ဖောက်ပြန်ဖျက်ဆီးခြင်းကို ခံထားရ၏။ သာမန် လူ့စဉ်းစားဉာဏ်နှင့် အစွမ်းအစအချို့ ရှိခြင်းအပြင် ဘုရားသခင်အနေဖြင့် ၎င်းတို့ကို ရွေးချယ်ပြီး ၎င်းတို့အပေါ် အလုပ်လုပ်ခြင်း၊ လူတို့အနေဖြင့် ဘုရားသခင်နောက်လိုက်လိုသော စိတ်ဆန္ဒအနည်းငယ်၊ အသိတရားနှင့် အသိစိတ် အနည်းငယ်ရှိခြင်းမှလွဲ၍ ၎င်းတို့ မည်သည့်အရာကိုမျှ နားမလည်ကြပေ။ ၎င်းတို့သည် မည်သည့်သမ္မာတရားကိုမျှ နားမလည်ရုံမျှမက ပုံမှန်လူ့သဘာဝဟူသည် မည်သည့်အရာ ဖြစ်ကြောင်း၊ ဖောက်ပြန်ပျက်စီးသော စိတ်သဘောထားများမှာ မည်သည့်အရာဖြစ်ကြောင်း၊ အယူအဆများနှင့် စိတ်ကူးများ မည်သို့ထွက်ပေါ်လာကြောင်း၊ ယင်းတို့ကို မည်သို့ဖြေရှင်းရမည်ဖြစ်ကြောင်း၊ ဘုရားသခင်ကို လူတို့ မည်သို့ဆက်ဆံရမည်ဖြစ်ကြောင်း သို့မဟုတ် အနည်းဆုံးအနေဖြင့် မည်သည့်အသိတရားနှင့် အသိစိတ်ကို ၎င်းတို့ပိုင်ဆိုင်သင့်ကြောင်း စသည်တို့ကိုလည်း နားမလည်ကြပေ။ နားလည်ရလွယ်ကူသော မည်သည့်ဘာသာစကားကို ဘုရားသခင် အသုံးပြုသည်ဖြစ်စေ လူတို့သည် သိပ်နားမလည်ဘဲ အပေါ်ယံနားလည်ခြင်းသာ ရှိကြသည်။ မည်သည့်အရာကိုမျှ နားမလည်သည့်၊ ဘုရားသခင်ကို ဆန့်ကျင်သည့် ဖောက်ပြန်ပျက်စီးသော လူတစ်စုကို ရင်ဆိုင်ရသောအခါ ထိုသို့သော လူတို့ကို ဘုရားသခင်၏ရှေ့သို့ ဦးဆောင်လမ်းပြနိုင်ရန်အတွက် လူ့ဇာတိခံယူသော ဘုရားသခင်သည် မည်သို့သော အနှစ်သာရမျိုး၊ မည်သို့သော လူ့သဘာဝမျိုးနှင့် မည်သို့သော ပုံမှန်လူ့စဉ်းစားဉာဏ်မျိုးကို ပိုင်ဆိုင်သင့်သနည်း၊ ငါ့ကိုပြောလော့။ ဘုရားသခင်သည် မည်သည့်အရာကို ပြုလုပ်သင့်သနည်း၊ ငါ့ကိုပြောလော့။ လူအချို့က “ဘုရားသခင်သည် အရာခပ်သိမ်းကို တတ်နိုင်သည် မဟုတ်လော။ လူတို့ကို သိမ်းပိုက်ရရှိဖို့အတွက် နိမိတ်လက္ခဏာ မြောက်မြားစွာကို အဘယ့်ကြောင့် မပြရသနည်း” ဟု ဆိုကြသည်။ ဤသည်မှာ လူအများစု၏ စိတ်နှလုံးထဲ၌ ဆုပ်ကိုင်ထားသော အယူအဆတစ်ခုဖြစ်၏။ ဖောက်ပြန်ပျက်စီးသော စိတ်သဘောထားများကို နိမိတ်လက္ခဏာများ၊ အံ့ဖွယ်အမှုများကို ပြခြင်းအားဖြင့်လည်းကောင်း၊ သဘာဝလွန်နည်းလမ်းများဖြင့်လည်းကောင်း ထုတ်ဖော်နိုင်ခြင်းနှင့် ဖြေရှင်းနိုင်ခြင်း ရှိသလောဟူသည်ကို ၎င်းတို့ မေးခွန်းမထုတ်ကြပေ။ သဘာဝလွန်နည်းလမ်းများဖြင့် သမ္မာတရားကို လူတို့အထဲသို့ ဖြစ်ပေါ်စေနိုင်သလော။ ဤအရာက စာတန်ကို လက်ခံယုံကြည်စေနိုင်သ‌လော။ (မဖြစ်နိုင်ပါ။) ယခု “မဖြစ်နိုင်” ဟု သင်တို့၏ ပြောဆိုချက်မှာ အယူဝါဒတစ်မျိုး ဖြစ်ကောင်းဖြစ်နိုင်သော်လည်း တစ်နေ့တစ်ချိန်အထိ တွေ့ကြုံလာပြီးနောက်တွင် လူတို့သည် အဘယ်မျှပင် ထုံထိုင်းပြီး ဉာဏ်တုံးကြောင်း၊ အဘယ်မျှပင် ပုန်ကန်တတ်ကြောင်း၊ အဘယ်မျှပင် စိတ်နှလုံးခိုင်မာကြောင်း၊ အဘယ်မျှပင် ကောက်ကျစ်ဆိုးယုတ်ကြောင်းနှင့် ၎င်းတို့သည် အဘယ်မျှပင် သမ္မာတရားကို မနှစ်သက်ကြောင်းကို သင်တို့ သိမြင်လာမည်ဖြစ်သည်။ တစ်နေ့တစ်ချိန်အထိ တွေ့ကြုံလာပြီးနောက်တွင် သင်တို့သည် ဘုရားသခင်၏ လူ့ဇာတိခံယူသော ဇာတိပကတိ၊ ပုံမှန်လူ့သဘာဝရှိသော ဤဇာတိပကတိသည် လူသားမျိုးနွယ်အားလုံး လိုအပ်နေသောအရာဖြစ်ကြောင်း နားလည်လာမည်။ သို့ဖြစ်၍ သင်၌ စိတ်ကူးနှင့် အယူအဆမျိုးစုံ ရှိနေသေးလျှင် သင့်အတွက် ဤသည်မှာ တာဝန်မဲ့သော သဘောထားရှိခြင်းဖြစ်ပြီး ဘုရားသခင်အတွက် ယင်းသည် ပြစ်မှားစော်ကားခြင်းဖြစ်၏။ ယင်းမှာ လူသားမျိုးနွယ်ကို ကယ်တင်ဖို့ ဘုရားသခင်၏ အပင်ပန်းခံသော ရည်ရွယ်ချက်အား ငြင်းပယ်ခြင်းနှင့် မေးခွန်းထုတ်ခြင်းဖြစ်၏။ သင်သည် “ငါတို့၌ အသိပညာ၊ ပညာရေးနှင့် ဦးနှောက်ရှိသည်။ ငါတို့သည် နောက်ဆုံးသောကာလ၌ မွေးဖွားလာပြီး ငါတို့ထဲမှ အချို့သည် ကမ္ဘာပေါ်ရှိ ပို၍မြင့်မားသော ပညာရေးကို သင်ယူထားပြီး ထိုထိုသော မိသားစုနောက်ခံများ ရှိကြသည်။ ငါတို့သည် ခေတ်မီ၊ ပညာတတ်သော လူများဖြစ်ကြပြီး ငါတို့သည် လူတိုင်းက အထင်သေးသည့် ထိုမျှအလွန့်အလွန် ပုံမှန်ဖြစ်ပြီး သာမန်ဆန်သော ခရစ်တော်ကို ပစ်ပယ်ဖို့ အကြောင်းပြချက်ရှိ၏။ ကိုယ်တော်နှင့်ပတ်သက်သော အယူအဆများ ထားရှိဖို့ အကြောင်းပြချက်ရှိ၏” ဟု စဉ်းစားလျှင် ဤသည်မှာ မည်သည့်ပြဿနာမျိုး ဖြစ်သနည်း။ ဤသည်မှာ ပုန်ကန်ခြင်းဖြစ်ပြီး အကောင်းနှင့်အဆိုး၏ ကွဲပြားမှုကို မသိခြင်းပင်။ လူတို့သည် ၎င်းတို့၏ အယူအဆများ ပေါ်ပေါက်လာသည်နှင့် တစ်ပြိုင်နက် ဖြေရှင်းနိုင်သော်လည်း ယင်းတို့ကို ဖြေရှင်းပြီးနောက်တွင် လူတို့သည် ဘုရားသခင်၏ လူ့ဇာတိခံယူခြင်း သို့မဟုတ် ခရစ်တော်၏ ပုံမှန်လူ့သဘာဝအပိုင်းကို လက်ခံရန် ဇွတ်ငြင်းနေသေးလျှင် ဤအရာက ၎င်းတို့အား ဒုက္ခရောက်စေပြီး ၎င်းတို့အား ကယ်တင်ခြင်းရရှိခြင်းမှ ဟန့်တားမည်ဖြစ်သည်။ တစ်နေ့တစ်ချိန်အထိ တွေ့ကြုံလာပြီးသောအခါ သင်သည် ဘုရားသခင်၏ လူ့ဇာတိခံယူခြင်း၊ သူ၏ ပုံမှန်လူ့သဘာဝ၊ သူ၏အရာအားလုံးနှင့် သူထုတ်ဖော်သမျှတို့က သာမန်ပိုဖြစ်လေလေ ကျွန်ုပ်တို့၏ ကယ်တင်ခြင်းက ပို၍ကြီးမားလေလေ ဖြစ်ပြီး ယင်းတို့က သာမန်ပိုဖြစ်လေလေ ယင်းတို့သည် ကျွန်ုပ်တို့ လိုအပ်သည့်အရာ ပို၍ဖြစ်လေလေ ဖြစ်၏။ အကယ်၍ ဘုရားသခင်၏ လူ့ဇာတိခံယူခြင်းက သဘာဝလွန်ဖြစ်ပါက ကမ္ဘာပေါ်၌နေထိုင်သောသူ တစ်ဦးတစ်ယောက်မျှ ကယ်တင်ခြင်းကို ရရှိနိုင်မည်မဟုတ်ပေ။ ဘုရားသခင်၏နှိမ့်ချမှုနှင့် ကွယ်ဝှက်မှုတို့ကြောင့်၊ အမြင်အားဖြင့် မထူးခြားသည့် ဤဘုရားသခင်၏ ပုံမှန်ဖြစ်ခြင်းနှင့် လက်တွေ့ကျခြင်းတို့ကြောင့် လူသားမျိုးနွယ်သည် ကယ်တင်ခြင်း အခွင့်ရှိခြင်း ဖြစ်လေသည်။ လူများ၌ ပုန်ကန်ခြင်းအပြင် စာတန်ဆန်သော ဖောက်ပြန်ပျက်စီးသည့် စိတ်သဘောထားများနှင့် ဖောက်ပြန်ပျက်စီးသော အနှစ်သာရတို့ ရှိသောကြောင့် ဘုရားသခင်အပေါ် အယူအဆများ၊ အထင်လွဲမှုများနှင့် အတိုက်အခံ မျိုးစုံတို့ ဖြစ်ပေါ်လာလေသည်။ ဤအယူအဆများ၏ အကျိုးဆက်အနေဖြင့် လူများသည် ဤခရစ်တော်ကို ဝင့်ဝါမောက်မာစွာ၊ သို့မဟုတ် မိမိတို့ကိုယ်ကို ယုံကြည်စိတ်ချစွာ ငြင်းပယ်ပြီး သူ၏ပုံမှန်လူ့သဘာဝကို ငြင်းပယ်ကြခြင်းပင် ဖြစ်လေသည်။ ဤသည်မှာ ကြီးစွာသော အမှားတစ်ခုဖြစ်၏။ သင်သည် ကယ်တင်ခြင်းကို ရရှိလိုပါက၊ ဘုရားသခင်၏ ကယ်တင်ခြင်း၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရရှိလိုပါက သင်သည် ခရစ်တော်၏ ပုံမှန်လူ့သဘာဝနှင့် ပတ်သက်သည့် သင်၏ အမျိုးမျိုးသော အယူအဆမျိုးများနှင့် စိတ်ကူးများအပြင် မှားယွင်းသော အဓိပ္ပာယ်ဖွင့်ဆိုချက်များကို ဦးစွာ ဘေးဖယ်ရမည်၊ ခရစ်တော်နှင့်ပတ်သက်သည့် သင်၏ အမျိုးမျိုးသော ထိုးထွင်းအမြင်များနှင့် ထင်မြင်ယူဆချက်များကို ဘေးဖယ်ရမည်ဖြစ်ပြီး သူ့ထံမှ လာသည့်အရာအားလုံးကို လက်ခံဖို့ နည်းလမ်းကို သင်တွေးရမည်။ သို့မှသာလျှင် သူပြောသည့် နှုတ်ကပတ်တော်များနှင့် သူဖော်ပြသည့် သမ္မာတရားသည် သင်၏စိတ်နှလုံးထဲသို့ ဖြည်းဖြည်းချင်း ဝင်ရောက်လာမည်ဖြစ်ပြီး သင်၏အသက် ဖြစ်လာပေမည်။ သင်သည် သူ၏နောက်သို့ လိုက်လိုပါက သူနှင့်ပတ်သက်သည့် အရာအားလုံးကို လက်ခံသင့်သည်။ သူ၏ ဝိညာဉ်တော်ဖြစ်စေ၊ သူ၏ နှုတ်ကပတ်တော်များ သို့မဟုတ် သူ၏လူ့ဇာတိဖြစ်စေ ယင်းတို့အားလုံးကို လက်ခံသင့်သည်။ သင်သည် သူ့ကို အမှန်တကယ် လက်ခံထားလျှင် သင်သည် သူ့အား ဆန့်ကျင်လျက် ရပ်တည်ခြင်း၊ သင်၏အယူအဆများကို ဖက်တွယ်ထားကာ သူ့အား အမြဲတစေ သံသယရှိပြီး သူ့အပေါ် အတိုက်အခံလုပ်ခြင်းနှင့် ဆန့်ကျင်ခြင်းတို့ ရှိရန်ပင်မဆိုထားဘိ သင့်အယူအဆများအပေါ် အမှီပြုလျက် သူ့အား အမြဲတစေ အထင်လွဲမှားခြင်းနှင့် သူ့အား ပုန်ကန်ခြင်းတို့ မရှိသင့်ပေ။ ဤသို့သော သဘောထားမျိုးက သင့်ကိုသာ နစ်နာစေမည်ဖြစ်ပြီး ယင်းသည် သင့်အတွက် လုံးဝအကျိုးမရှိချေ။ ငါပြောသည့်အရာကို သင်တို့ လက်ခံနိုင်သလော။ (လက်ခံနိုင်ပါသည်။) ကောင်းပေ၏။ သို့ဖြစ်၍ ယခု သင်၏အယူအဆများကို ဖြေရှင်းရန်အတွက် သမ္မာတရားကို အလျင်အမြန် ရှာဖွေလော့။ ဤပြဿနာသည် ဖောက်ပြန်ပျက်စီးသော စိတ်သဘောထားများနှင့် သက်ဆိုင်ပြီး ယင်းတို့ကို မဖြေရှင်းလျှင် သင်သည် ဖောက်ပြန်ပျက်စီးသော စိတ်သဘောထားများကြောင့် သေဆုံးရမည်။

ယခုတွင် နောက်ဆုံးသောကာလ၌ ဘုရားသခင်က သူ၏အမှုတော်ကို လုပ်ဆောင်သည့်ပုံစံနှင့် ပတ်သက်လာလျှင် လူအချို့သည် ယင်းနှင့်ပတ်သက်၍ ထိုထိုသော စိတ်ကူးများနှင့် အယူအဆများကို ဖန်တီးလင့်ကစား ဤစိတ်ကူးများနှင့် အယူအဆများသည် ဘုရားသခင်၌ ၎င်းတို့၏ ယုံကြည်မှုကို အဓိကအားဖြင့် ဟန့်တားနိုင်စွမ်း မရှိဘဲ ၎င်းတို့သည် ဘုရားသခင်ကို မယုံကြည် သို့မဟုတ် ဘုရားသခင်ကို ငြင်းပယ်သည်ဟု လူတို့ လက်လွတ်စပယ် ပြောကြမည် မဟုတ်ချေ။ ဤဖြစ်ရပ်မှာ မည်သည့်အရာ ဖြစ်သနည်း။ ဤသည်မှာ ဘုရားသခင်၏ နှုတ်ကပတ်တော်များအားဖြင့် ရရှိသော ရလဒ်ဖြစ်သည်။ လူတို့ကို ဘုရားသခင်၏ နှုတ်ကပတ်တော်များနှင့် အမှုတော်က သိမ်းပိုက်ခြင်းခံထားရပြီး ခရစ်တော်ကို ၎င်းတို့၏ ဘုရားသခင်အဖြစ် အခြေခံအားဖြင့် လက်ခံနိုင်ကြသည်။ ဤအချက်အရဆိုလျှင် လူတို့သည် မှန်သောလမ်းခရီးအပေါ် အခြေခံအုတ်မြစ်တစ်ခုကို အခြေခံအားဖြင့် တည်ဆောက်ထားပြီးဖြစ်ကာ ယင်းနှင့်ပတ်သက်၍ ၎င်းတို့ အတည်ပြုနိုင်ပြီး စွဲစွဲမြဲမြဲယုံကြည်သွားပြီ ဖြစ်သည်။ ဤရလဒ်ကို ရရှိသောအခါ ဘုရားသခင်နှင့်ပတ်သက်၍ လူတို့၏ အထင်လွဲမှားမှုများက ပြေလည်သွားသလော။ (မပြေလည်သေးပါ။) ၎င်းတို့၏ အထင်လွဲမှားမှုများ မပြေလည်သေးခြင်းက ၎င်းတို့၌ ဘုရားသခင်၏ လူ့ဇာတိခံယူသော ဇာတိပကတိအပြင် ခရစ်တော်နှင့်ပတ်သက်၍ များစွာသော စိတ်ကူးများ၊ သတ်မှတ်ချက်များနှင့် အယူအဆများ ရှိနေဆဲဖြစ်ကြောင်း သက်သေပြသည်။ ဤအယူအဆများက သင်၏ ထင်မြင်ချက်များကို လမ်းညွှန်ပေးနိုင်သည်၊ သင့်လိုက်စားမှု၏ ဦးတည်ချက်နှင့် ပန်းတိုင်များကို လမ်းညွှန်ပေးနိုင်သည့်အပြင် ယင်းတို့က သင့်အခြေအနေကိုလည်း မကြာခဏ လွှမ်းမိုးထားနိုင်သည်။ သင်ကြုံတွေ့သော ကိစ္စရပ်များသည် သင့်အယူအဆများနှင့် မပတ်သက်သောအခါ သင်သည် ဘုရားသခင်၏ နှုတ်ကပတ်တော်များကို ပုံမှန်စားသောက်ကာ သင့်တာဝန်ကို ပုံမှန်အတိုင်း ထမ်းဆောင်နိုင်သေးသည်။ တစ်စုံတစ်ခုသည် သင့်အယူအဆများနှင့် ပဋိပက္ခဖြစ်ကာ သင့်အယူအဆများကို ကျော်လွန်ပြီး ကွဲပြားခြားနားမှုများ ပေါ်ပေါက်လာသည့်အခိုက်တွင် ယင်းကို သင် မည်သို့ဖြေရှင်းမည်နည်း။ သင့်အယူအဆများကို ဇက်ကုန်ကြိုးလွှတ်ပေးမည်လော၊ သို့မဟုတ် ယင်းတို့ကို ပြုပြင်မည်လော၊ ချုပ်ထိန်းပြီး ပုန်ကန်မည်လော။ လူအချို့သည် သူတို့အပေါ် အမှုအရာများ ဖြစ်ပျက်သောအခါ အယူအဆများရှိပြီး ၎င်းတို့၏ အယူအဆများကို လက်မလွှတ်သည်သာမက မိမိတို့၏ အယူအဆများကို အခြားသူများအား သွားရောက်ဖြန့်ဝေပြီး ယင်းတို့ကို ဖွင့်ချဖို့ အခွင့်အရေးများကို ရှာဖွေကြသည်။ ဤသို့ဖြင့် အခြားသူများလည်း အယူအဆများ ရှိလာမည်ဖြစ်သည်။ လူအချို့ကလည်း “သင်တို့က ဘုရားသခင် ပြုသမျှသည် အဓိပ္ပာယ်ရှိသည် ဆိုသော်လည်း ဤသီးသန့်ဖြစ်ရပ်တွင် အဓိပ္ပာယ်ရှိသည်ဟု ကျွန်ုပ်မထင်ပါ” ဟု ဆိုလျက် ငြင်းခုံကြသည်။ ဤသို့ပြောဆိုခြင်းသည် သင့်လျော်သလော။ (မသင့်လျော်ပါ။) လိုက်လျှောက်ရမည့် လမ်းကြောင်းအမှန်မှာ အဘယ်နည်း။ လူအချို့သည် ဘုရားသခင်နှင့်ပတ်သက်၍ အယူအဆများ ရှိသောအခါ ဘုရားသခင်နှင့် ၎င်းတို့၏ ဆက်ဆံရေးက ပုံမှန်မဟုတ်ကြောင်း၊ ၎င်းတို့သည် ဘုရားသခင်နှင့်ပတ်သက်၍ အထင်လွဲမှားမှုများ ထားရှိခဲ့မိပြီဖြစ်ကြောင်း၊ ထို့ပြင် ယင်းတို့ကို မဖြေရှင်းလျှင် အလွန်အန္တရာယ်ရှိလာမည် ဖြစ်ကြောင်း၊ မိမိတို့သည် ဘုရားသခင်ကို အတိုက်အခံလုပ်ပြီး ဘုရားသခင်ကို မေးခွန်းထုတ်ကာ ဘုရားသခင်ကို သစ္စာဖောက်မိနိုင်ဖွယ်ပင်ရှိကြောင်း သဘောပေါက်နိုင်သည်။ ထိုအခါ ၎င်းတို့သည် ဘုရားသခင်ကို ဆုတောင်းပြီး မိမိတို့၏ အယူအဆများကို စွန့်လွှတ်ကြသည်။ ပထမအနေဖြင့် ၎င်းတို့သည် မိမိတို့ကိုယ်တိုင်၏ မမှန်ကန်သော ရှုထောင့်အမြင်ကို ငြင်းပယ်ပြီးနောက် ယင်းကို ဖြေရှင်းဖို့အတွက် သမ္မာတရားကို ရှာဖွေကြသည်။ ဤသို့ပြုလုပ်ခြင်းဖြင့် ၎င်းတို့သည် ဘုရားသခင်အား အလွယ်တကူ ကျိုးနွံနာခံလာနိုင်သည်။ လူတစ်ဦးသည် အယူအဆများ ထားရှိသော်လည်း မိမိတို့ မှန်ကန်သည်ဟု ထင်မှတ်နေသေးပါက၊ ထို့ပြင် ၎င်းတို့သည် မိမိတို့၏ အယူအဆများကို နောက်ဆုံးတွင် လုံးလုံးလျားလျား စွန့်လွှတ်နိုင်စွမ်း သို့မဟုတ် ဖြေရှင်းနိုင်စွမ်း မရှိပါက အချိန်ကြာလာသည်နှင့်အမျှ ဤအယူအဆများက ၎င်းတို့၏ အသက်ဝင်ရောက်မှုတွင် သြဇာသက်ရောက်မည်ဖြစ်သည်။ ဆိုးရွားသော ကိစ္စများတွင် ၎င်းတို့သည် ဘုရားသခင်ကိုပင် ပုန်ကန်ပြီး ဆန့်ကျင်နိုင်သည့်အပြင် ဤအရာ၏ အကျိုးဆက်ကိုကား မတွေးဝံ့လောက်အောင်ပင်ဖြစ်၏။ အကယ်၍ သမ္မာတရားကို လိုက်စားသောသူ၊ သမ္မာတရားအချို့ကို နားလည်ထားသောသူနှင့် အမှုအရာများနှင့်ပတ်သက်၍ ရံဖန်ရံခါ အယူအဆများထားရှိသောသူ ဖြစ်ပါက ဤသည်မှာ ပြဿနာကြီးကြီးမားမား မဟုတ်သည့်အပြင် ၎င်းတို့၏ အယူအဆများက ၎င်းတို့အပေါ် သြဇာသက်ရောက်မှု ကြီးကြီးမားမား ရှိမည်မဟုတ်ပေ။ ၎င်းတို့၏အထဲ၌ သမ္မာတရား ရှိကာ မိမိတို့၏ ထင်မြင်ချက်များနှင့် အပြုအမူကို ညွှန်ကြားပြီး ၎င်းတို့၏တာဝန်ထမ်းဆောင်ရာ၌ ၎င်းတို့ကို လမ်းညွှန်သောကြောင့် ၎င်းတို့၏ အယူအဆများသည် ၎င်းတို့ ဘုရားသခင်နောက် လိုက်ရာ၌ အကျိုးသက်ရောက်မှု ရှိမည်မဟုတ်ပေ။ တစ်နေ့နေ့တွင် ၎င်းတို့သည် တရားဒေသနာတစ်ပုဒ် သို့မဟုတ် မိတ်သဟာယပြုချက်တစ်ခုခုကို နားထောင်ပြီး နားလည်ကောင်းနားလည်နိုင်မည် ဖြစ်ကာ ၎င်းတို့၏ အယူအဆများက ပြေလည်သွားမည်ဖြစ်သည်။ လူအချို့သည် ဘုရားသခင်၏ စီစဉ်ညွှန်ကြားမှုများနှင့် အစီအမံများနှင့် ပတ်သက်၍ အယူအဆများ ထားရှိပြီးနောက်တွင် မိမိတို့၏ တာဝန်များကို လုပ်ဆောင်လိုစိတ် မရှိတော့သည့်အပြင် ယင်းတို့ကို ထမ်းဆောင်ရာ၌ လုံ့လစိုက်ထုတ်မှု မရှိတော့ပေ။ ၎င်းတို့သည် အပျက်သဘောဆောင်သော အခြေအနေထဲ၌ အမြဲတမ်း ရှိနေပြီး ၎င်းတို့၏ စိတ်နှလုံးများက အတိုက်အခံလုပ်ခြင်း၊ မကျေနပ်ချက်နှင့် မကျေမချမ်းဖြစ်ခြင်းကို သိုထားသည်။ ဤအပြုအမူသည် မှန်ကန်သလော။ ဤသည်မှာ ဖြေရှင်းဖို့လွယ်ကူသော အရာတစ်ခုလော။ ဥပမာ သင်သည် သင့်ကိုယ်သင် တော်လှပြီဟု ထင်သည်ဆိုပါစို့၊ သို့သော် သင်သည် လူအတစ်ယောက်ဖြစ်ပြီး ဝိညာဉ်ရေးရာ နားလည်သဘောပေါက်မှု မရှိဟု ငါဆို၏။ ဤအရာကို ကြားပြီးနောက် သင်သည် စိတ်ဆိုးလာပြီး ယင်းကို အတိုက်အခံလုပ်ကာ သင်သည် စိတ်နှလုံးထဲတွင် “ငါသည် ဝိညာဉ်ရေးရာ နားလည်သဘောပေါက်မှု မရှိဟု မည်သူကမျှ မပြောရဲခဲ့ပေ။ ဤအရာကို ငါကြားဖူးသည်မှာ ယနေ့ ပထမဆုံးအကြိမ်ဖြစ်ပြီး ယင်းကို ငါလက်မခံနိုင်ပေ။ ဝိညာဉ်ရေးရာ နားလည်သဘောပေါက်မှု မရှိခဲ့လျှင် အသင်းတော်ကို ငါဦးဆောင်နိုင်မည်လော။ ဤမျှများပြားသော အလုပ်ကို ငါလုပ်ဆောင်နိုင်မည်လော” ဟု မိမိကိုယ်ကို ပြောလေသည်။ ကွဲလွဲခြားနားချက်တစ်ခု ထွက်ပေါ်လာသလော။ သင် မည်သည့်အရာ ပြုလုပ်သင့်သနည်း။ လူတို့အနေဖြင့် သူတို့အပေါ် ဤအရာဖြစ်ပျက်သောအခါ သူတို့ကိုယ်သူတို့ ဆင်ခြင်သုံးသပ်ဖို့ လွယ်ကူသလော။ မည်သို့သော လူစားမျိုးသည် သူတို့ကိုယ်သူတို့ ဆင်ခြင်သုံးသပ်နိုင်သနည်း။ သမ္မာတရားကို လက်ခံပြီး သမ္မာတရားကို ရှာဖွေသောသူတစ်ဦးကသာ မိမိကိုယ်ကိုမိမိ ဆင်ခြင်သုံးသပ်နိုင်သည်။ အကယ်၍ သင်သည် ဆင်ခြင်တုံတရားကို ပိုင်ဆိုင်သောသူတစ်ဦးဖြစ်လျှင် သင့်အပေါ် ဤအရာဖြစ်ပျက်သောအခါ သင်သည် ပထမဦးစွာ မိမိကိုယ်ကို ငြင်းပယ်သင့်သည်။ မိမိကိုယ်ကို ငြင်းပယ်ခြင်းဟူသည်မှာ လူတစ်ဦးသည် သမ္မာတရားကို မပိုင်ဆိုင်ကြောင်း အသိအမှတ်ပြုခြင်းကို ဆိုလိုသည်။ သင်၌ ထင်မြင်ယူဆချက်များနှင့် ရှုထောင့်အမြင်များ ရှိလင့်ကစား ယင်းတို့သည် မလွဲမသွေ တိကျမှန်ကန်ခြင်းမျိုး မဟုတ်ပေ။ သို့ဖြစ်၍ ထိုသို့သော အနေအထားများတွင် မိမိကိုယ်ကို ငြင်းပယ်ခြင်းကို လက်တွေ့လုပ်ဆောင်ခြင်းသည် မှန်ကန်သော လုပ်ဆောင်မှု ဖြစ်၏။ ယင်းသည် မိမိကိုယ်ကို တန်ဖိုးလျှော့ချခြင်း မဟုတ်ပေ။ သင်သည် မိမိကိုယ်ကို ငြင်းပယ်ပြီးနောက်တွင် သင်စိတ်နှလုံးထဲ၌ အေးချမ်းသွားမည်၊ များစွာပို၍ လိမ္မာသွားမည်ဖြစ်ပြီး သင်၏သဘောထား မှန်ကန်သွားမည်ဖြစ်သည်။ ဘုရားသခင်က သင်သည် လူအတစ်ယောက် ဖြစ်ကြောင်း၊ ဝိညာဉ်ရေးရာ နားလည်သဘောပေါက်မှု မရှိကြောင်း ပြောသည်ကို သင်ကြားရသောအခါ သင်သည် ဘုရားသခင်ရှေ့တွင် သင့်ကိုယ်သင် တိတ်ဆိတ်စွာနေပြီး ကျိုးနွံနာခံသော စိတ်ထားဖြင့် သူ၏ နှုတ်ကပတ်တော်များကို လက်ခံသင့်သည်။ သင်၌ ဘုရားသခင်၏ နှုတ်ကပတ်တော်များနှင့် ပတ်သက်၍ အသိတရားနှင့် နားလည်မှု မရှိသေးသည့်အပြင် ယင်းတို့ မှန်သည်၊ မှားသည်ကို မသိလင့်ကစား သင်၏ ယုံကြည်မှုထဲတွင် “ဘုရားသခင်သည် သမ္မာတရားဖြစ်၏။ သို့ဆိုလျှင် ဘုရားသခင်သည် မှားသည့်အရာတစ်ခုကို အဘယ်သို့ ပြောနိုင်မည်နည်း” ဟု အသိအမှတ်ပြုသင့်သည်။ ဘုရားသခင် ပြောခဲ့သည့်အရာသည် သင်စဉ်းစားသည့်အရာနှင့် ခြားနားလျှင်ပင် သင်သည် ဘုရားသခင်၏ နှုတ်ကပတ်တော်များကို ယုံကြည်မှုအပေါ် အခြေခံ၍ လက်ခံရမည်။ ယင်းတို့ကို သင် နားမလည်လျှင်ပင် သမ္မာတရားအဖြစ် လက်ခံရမည်။ ဤသို့ပြုခြင်းသည် မှန်ကန်ကြောင်း အာမခံသည်။ အကယ်၍ လူတို့သည် ဘုရားသခင်၏ နှုတ်ကပတ်တော်များကို နားမလည်သောအခါ သမ္မာတရားအဖြစ် လက်မခံပါက ယင်းသည် ဆင်ခြင်တုံတရား လွန်စွာ ချို့တဲ့ခြင်းဖြစ်ပြီး ထိုသူတို့သည် ဤကိစ္စရပ်၌ အရှက်ရကြရမည်ဖြစ်သည်။ ထို့ကြောင့် ဘုရားသခင်အား ကျိုးနွံနာခံခြင်းသည် မည်သည့်အခါမျှ မမှားနိုင်ပေ။ ဤသည်မှာ အယူဝါဒမဟုတ်၊ ဤအရာသည် လက်တွေ့ကျပြီးနောက် ဤစကားများသည် အတွေ့အကြုံမှလာခြင်း ဖြစ်သည်။ ထို့နောက် ဘုရားသခင်၏ နှုတ်ကပတ်တော်များကို သမ္မာတရားအဖြစ် မှတ်ယူပြီး ယင်းတို့ကို လက်ခံသောအခါ သင်သည် သင့်ကိုယ်သင် စတင်၍ ဆင်ခြင်သုံးသပ်ရပေမည်။ တာဝန်ထမ်းဆောင်ခြင်းအပြင် အခြားသူများနှင့် ပေါင်းသင်းဆက်ဆံခြင်းမှနေ၍ သင်သည် ဝိညာဉ်ရေးရာ နားလည်သဘောပေါက်မှု မရှိသည်သာမက အလွန့်အလွန်လည်း မိုက်မဲသည့်အပြင် ချို့ယွင်းချက်များနှင့် မလုံလောက်မှု များစွာရှိကြောင်းကို တွေ့ရှိလိမ့်မည်ဖြစ်ကာ သင်၌ ကြီးလေးသော ပြဿနာတစ်ခုရှိကြောင်း တွေ့ရှိလိမ့်မည်ဖြစ်သည်။ ယင်းမှာ သင်သည် ဘုရားသခင် မိန့်ဆိုထားသည့်အရာကို နားလည်ပြီး လက်ခံနိုင်လိမ့်မည်ဟု ဆိုလိုသည် မဟုတ်လော။ သင်သည် ဤနှုတ်ကပတ်တော်များကို ပထမဦးစွာ စည်းမျဉ်းစည်းကမ်းတစ်ခု၊ အဓိပ္ပာယ်ဖွင့်ဆိုချက်တစ်ခု သို့မဟုတ် အမြင်သဘောထားတစ်ခုအဖြစ် လက်ခံရမည်ဖြစ်ပြီးလျှင် လက်တွေ့ဘဝတွင် သင့်ကိုယ်သင် သူ၏ နှုတ်ကပတ်တော်များနှင့် နှိုင်းယှဉ်ရန်နှင့် ယင်းတို့ကို နားလည်ပြီး တွေ့ကြုံရန်အတွက် နည်းလမ်းတစ်ခုကို သင်စဉ်းစားရမည်။ ဤသို့ပြုလုပ်ပြီး မကြာမီတွင် သင်သည် သင့်ကိုယ်သင်အပေါ် တိကျမှန်ကန်သော အကဲဖြတ်ချက်ကို ရရှိလာလိမ့်မည်။ ထိုသို့ဖြစ်ပျက်သောအခါ သင်သည် ဘုရားသခင်နှင့် ပတ်သက်၍ အထင်လွဲမှားမှုများ ရှိနေဦးမည်လော။ ဤကိစ္စနှင့်ပတ်သက်၍ သင်နှင့် ဘုရားသခင်ကြားရှိ သဘောကွဲလွဲမှုမရှိလျှင် သင်သည် သင့်အပေါ် ဘုရားသခင်၏ အကဲဖြတ်ချက်ကို လက်ခံဖို့ ငြင်းနေဦးမည်လော။ (ငြင်းမည်မဟုတ်ပါ။) သင်သည် ယင်းကို လက်ခံနိုင်မည်ဖြစ်ပြီး နောက်ထပ် ပုန်ကန်ခြင်း ရှိတော့မည်မဟုတ်ပေ။ သင်သည် သမ္မာတရားကို လက်ခံနိုင်ပြီး ဤအရာများကို လုံးစေ့ပတ်စေ့ နားလည်သောအခါတွင် သင်သည် ရှေ့သို့ခြေတစ်လှမ်းလှမ်းကာ တိုးတက်နိုင်လိမ့်မည်။ သမ္မာတရားကို သင်လက်မခံလျှင်မူကား သင်သည် တစ်နေရာရာ၌ အစဉ်အမြဲ ရပ်တန့်နေမည်ဖြစ်ပြီး တိုးတက်မည် မဟုတ်ပေ။ သမ္မာတရားကို လက်ခံဖို့ အရေးကြီးသလော။ (အရေးကြီးပါသည်။) လူတို့သည် ဘုရားသခင်နှင့်ပတ်သက်၍ ၎င်းတို့၏ အယူအဆများကို စွန့်လွှတ်ရမည်ဖြစ်ပြီး ဘုရားသခင်မိန့်ဆိုသော အရာများအပေါ် မည်သည့် ရန်လိုစိတ်မျှ သို့မဟုတ် မည်သည့် အတိုက်အခံလုပ်ခြင်းမျှ သိုမထားရပေ။ ဤသည်သာ သမ္မာတရားကိုလက်ခံခြင်းဟူသော သဘောထားပင်ဖြစ်၏။ လူအချို့သည် ၎င်းတို့က ဖြုတ်ချခံရသောကြောင့် အပျက်သဘော‌ဆောင်လာပြီး အားနည်းလာကြသည်။ ၎င်းတို့သည် မိမိတို့၏ တာဝန်များကို မထမ်းဆောင်လိုကြတော့ဘဲ အမြဲတစေ အပျက်သဘောဆောင်လာပြီး အလုပ်ကို အချောင်ခိုနေကြသည်။ အပြင်ပန်းတွင် ယင်းမှာ ၎င်းတို့သည် အဆင့်အတန်းမရှိသည့်အပြင် အဆင့်အတန်းကို အလွန်အမင်း နှစ်သက်မြတ်နိုးကြသောကြောင့် ဖြစ်သကဲ့သို့ ထင်ရသော်လည်း အမှန်တွင် ဤအရာမှာ အကြောင်းရင်း မဟုတ်ပေ။ ၎င်းတို့အပေါ် ဘုရားသခင်၏ အကဲဖြတ်ချက်ကြောင့်၊ သို့မဟုတ် ၎င်းတို့အပေါ် ညီအစ်ကိုမောင်နှမများ ပြုလုပ်သော အကဲဖြတ်ချက်ကြောင့်၊ ၎င်းတို့ကိုယ်တိုင်၏ အကဲဖြတ်ချက်နှင့် မကိုက်ညီသောကြောင့် ၎င်းတို့သည် မိမိတို့ကိုယ်မိမိ အကဲဖြတ်ပြီး နားလည်ထားသည့်ပုံထက် ပို၍ညံဖျင်းသောကြောင့်ပင် အားနည်းပြီး အပျက်သဘောဆောင်ခြင်း ဖြစ်၏။ ထို့အတွက်ကြောင့် ၎င်းတို့သည် လက်မခံနိုင်ဘဲ စိတ်ထိခိုက်ကာ နောက်ဆုံးတွင် အပျက်သဘောဆောင်ရန်နှင့် ဆန့်ကျင်ရန်မူရန်၊ ထို့ပြင် မျှော်လင့်ချက်မဲ့ပြီဟု မိမိတို့ကိုယ်ကို သဘောထားလျက် “ကျွန်ုပ်သည် ထိုမျှ မကောင်းဟု ကိုယ်တော်ပြောခဲ့သည် မဟုတ်လော။ သို့ဖြစ်၍ ကိုယ်တော်ကို ကျွန်ုပ်လက်တွေ့ပြရမည်။ မည်သည့်အရာကိုမျှ ကျွန်ုပ် လုပ်တော့မည်မဟုတ်” ဟု စိတ်ကူးကြသည်။ ဤအရာ၏ရလဒ်မှာ ၎င်းတို့သည် မိမိတို့၏ တာဝန်များကို နှောင့်နှေးစေကြသည်၊ ဘုရားသခင်ကို ပုန်ကန်ပြစ်မှားကြသည်၊ ပြီးလျှင် ၎င်းတို့ကိုယ်တိုင်၏ အသက်ဝင်ရောက်မှုသည် တဖြည်းဖြည်းနှင့် လုံးဝ တန့်သွားခြင်းဖြစ်သည်။ ဤသည်မှာ အလွန်ကြီးမားသော ဆုံးရှုံးမှုတစ်ခုပင် ဖြစ်၏။

လူအချို့က “ကျွန်ုပ်မကောင်းပါဟု ခရစ်တော်ပြောသည့်အခါ ကျွန်ုပ်လက်မခံနိုင်ပါ။ ကောင်းကင်ဘုံရှိ ဘုရားသခင်က ကျွန်ုပ်နှင့်ပတ်သက်၍ မကောင်းသည့်အရာ တစ်စုံတစ်ခုရှိသည်ဟု ပြောလျှင် ကျွန်ုပ်လက်ခံမည်။ လူ့ဇာတိခံ ဘုရားသခင်၌ ပုံမှန်လူ့သဘာဝရှိ၏။ သူ၏အကဲဖြတ်မှုများက မှားယွင်းနိုင်ပြီး၊ သူလုပ်ဆောင်သည့် အမှုအရာများသည် ၁၀၀ရာခိုင်နှုန်း မမှန်ကန်နိုင်ပါ။ လူတို့အပေါ် သူ၏အကဲဖြတ်မှုနှင့် ရှုတ်ချမှုတွင်၊ သို့မဟုတ် ၎င်းတို့ကို သူကိုင်တွယ်ပြီး ၎င်းတို့အတွက် အစီအစဉ်များကို သူပြုလုပ်ပုံတွင် မှားနိုင်ခြင်း ရှိမရှိဆိုသည့်အရာအပေါ် မေးခွန်းအချို့ ရှိသည်။ ထို့ကြောင့် သူသည် ကျွန်ုပ်ကို မရှုတ်ချနိုင်သကဲ့သို့ ကျွန်ုပ်၏ အဆုံးသတ်ကို မဆုံးဖြတ်နိုင်သည့်အတွက် ကျွန်ုပ်နှင့် ပတ်သက်၍ ခရစ်တော်ဖြစ်သည့် ကမ္ဘာမြေပေါ်က ဘုရားသခင် ပြောသည့်အရာကို ကျွန်ုပ်မကြောက်ပါ” ဟု ပြောကြသည်။ ထိုသို့သောလူများ ရှိကြသလော။ သေချာပေါက်ရှိပေ၏။ ၎င်းတို့ကို ငါပြုပြင်သည့်အခါ ၎င်းတို့က “ကောင်းကင်ဘုံရှိ ဘုရားသခင်သည် ဖြောင့်မတ်ပါသည်” ဟု ပြောကြသည်။ ၎င်းတို့ကို ငါ ကိုင်တွယ်သည့်အခါ ၎င်းတို့က “တစ်ဦးဦးကို မဟုတ်ဘဲ ဘုရားသခင်ကို ကျွန်ုပ်တို့ ယုံကြည်သည်” ဟု ပြောကြသည်။ ၎င်းတို့သည် ငါ့ကို ခါးခါးသီးသီး ငြင်းပယ်ရန် ဤစကားများကို အသုံးပြုကြပေသည်။ ဤစကားများမှာ အဘယ်နည်း။ (ယင်းတို့သည် ဘုရားသခင်ကို ငြင်းပယ်မှုတစ်ခု ဖြစ်သည်။) မှန်ပေ၏။ ယင်းတို့သည် ဘုရားသခင်အား ငြင်းပယ်မှုနှင့် သစ္စာဖောက်ခြင်းဖြစ်၏။ ၎င်းတို့ ဆိုလိုသည်မှာ “ဤသည်မှာ သင့်သဘောအတိုင်းမဟုတ်ဘဲ ကောင်းကင်ဘုံရှင် ဘုရားသခင်၏သဘောအတိုင်း ဖြစ်သည်” ဟူ၍ ဖြစ်၏။ ဘုရားသခင်နှင့် သက်ဆိုင်သည့် ၎င်းတို့၏ အယူအဆများနှင့် ၎င်းတို့၏ သိနားလည်မှုတွင်၊ ဤလူတို့သည် လူ့ဇာတိခံ ခရစ်တော်နှင့် ကောင်းကင်ဘုံရှိ ဘုရားသခင်တို့ကြားရှိ ဆက်ဆံရေးက မည်သည့်အရာဖြစ်သည်၊ တစ်နည်းအားဖြင့် လူ့ဇာတိနှင့် ကောင်းကင်ဘုံရှိ ဝိညာဉ်တော်တို့ကြား မည်သည့် ဆက်နွှယ်မှုရှိသည်ကို မည်သည့်အခါတွင်မျှ နားလည်လိမ့်မည် မဟုတ်ချေ။ ၎င်းတို့၏ အမြင်တွင်၊ ကမ္ဘာမြေပေါ်ရှိ သေးနုပ်သော ဤပုဂ္ဂိုလ်သည် လူတစ်ဦးသာ အမြဲဖြစ်နေလိမ့်မည်ဖြစ်ပြီး ဤပုဂ္ဂိုလ်အနေဖြင့် သမ္မာတရား မည်မျှဖော်ပြသည်ဖြစ်စေ၊ တရားဒေသနာ မည်မျှဟောကြားသည်ဖြစ်စေ သူသည် လူသားတစ်ဦး ဖြစ်နေဆဲ ဖြစ်သည်။ လူအချို့ကို သူစုံလင်စေပြီး ၎င်းတို့ထံ ကယ်တင်ခြင်းကို ဆောင်ကြဉ်းပေးလျှင်ပင် သူသည် ကမ္ဘာမြေပေါ်တွင် ရှိနေလိမ့်ဦးမည်၊ သူသည် လူသားတစ်ဦး ဖြစ်နေလိမ့်ဦးမည်ဖြစ်ပြီး ကောင်းကင်ဘုံရှိ ဘုရားသခင်ကို သာလွန်နိုင်စွမ်းရှိမည် မဟုတ်ဟု ယူဆကြသည်။ ထိုကြောင့် ဤလူတို့က ဘုရားသခင်၌ ယုံကြည်ခြင်းသည် ကောင်းကင်ဘုံရှိ ဘုရားသခင်၌ ယုံကြည်ခြင်း ဖြစ်ရမည်ဟု ထင်မြင်ယူဆကြသည်။ ၎င်းတို့အဖို့၊ ကောင်းကင်ဘုံရှိ ဘုရားသခင်၌ ယုံကြည်မှုသည်သာ ဘုရားသခင်၌ စစ်မှန်သော ယုံကြည်မှု ဖြစ်သည်။ ဤသို့သောလူတို့သည် မိမိတို့ဆန္ဒရှိသည့်အတိုင်း ယုံကြည်ကြ၏။ ၎င်းတို့ကို ပျော်ရွှင်စေသည့် မည်သည့်နည်းလမ်းကိုမဆို ၎င်းတို့ယုံကြည်ကြပြီး ဘုရားသခင်ကို ၎င်းတို့ဖြစ်စေလိုသည့် အရာတိုင်း ဖြစ်သည်ဟု စိတ်ကူးကြ၏။ လူ့ဇာတိခံ ခရစ်တော်နှင့် ပတ်သက်လာသည့်အခါ ၎င်းတို့သည် ၎င်းတို့၏ ကိုယ်ပိုင် စိတ်ကူးထင်မြင်နောက်လည်း လိုက်ကြသည်။ “ကမ္ဘာမြေပေါ်ရှိ ဤဘုရားသခင်က ကျွန်ုပ်ကို အနည်းငယ် သာ၍ဖော်ရွေခဲ့မည်ဆိုပါက သူသည် ကျွန်ုပ်အဖို့ အမှုအရာများ အဆင်ပြေအောင် သေချာစေခဲ့ပါက သူ့ကို ကျွန်ုပ်ရိုသေမည်ဖြစ်ပြီး ချစ်မည်ဖြစ်သည်။ သူသည် ကျွန်ုပ်အပေါ် မကောင်းပါက၊ ကျွန်ုပ်ကို သူ ကြည့်မရပါက ကျွန်ုပ်အပေါ် မကောင်းသည့် သဘောထားတစ်ခု သူ၌ရှိပြီး ကျွန်ုပ်ကို အမြဲပြုပြင်ပါက သူသည် ကျွန်ုပ်၏ဘုရားသခင် မဟုတ်ပါ။ ကောင်းကင်ဘုံရှိ ဘုရားသခင်ကို ယုံကြည်ဖို့ ကျွန်ုပ်ရွေးချယ်ပါသည်” ဤသဘောထားရှိသည့် လူများသည် အနည်းစု မဟုတ်ပေ။ ငါသည် ထိုသို့သောလူများကို ကြုံနှင့်ပြီးဖြစ်သည့်အတွက် ၎င်းတို့တွင် သင်တို့လည်း ပါဝင်၏။ အားလုံးအဆင်ပြေချိန်တွင် ၎င်းတို့သည် ငါ့ကို တော်တော်ဖော်ရွေကြပြီး ငါ့အား အာရုံစိုက်လျက် အလုပ်အကျွေးပြုသော်လည်း ၎င်းတို့ကို ငါဖြုတ်ချလျှင် ဖြုတ်ချချင်း ၎င်းတို့သည် ငါ့ကို ဆန့်ကျင်ကြသည်။ ထို့ကြောင့် ၎င်းတို့သည် ဘုရားသခင်အပေါ် ကောင်းခဲ့သောအခါ၊ ဤသည်မှာ ဘုရားသခင်နှင့် ခရစ်တော်ဖြစ်သည်ဟု ၎င်းတို့ အမှန်တကယ် ယုံကြည်ခဲ့ကြသလော။ မယုံကြည်ကြပေ။ ဘုရားသခင်၏ ကိုယ်ပိုင်လက္ခဏာနှင့် အဆင့်အတန်းတို့ကို ၎င်းတို့ ပစ်မှတ်ထား၍ကြည့်နေကြခြင်း ဖြစ်သည်၊ ၎င်းတို့၏ လှုပ်ရှားမှုတိုင်းသည် ဘုရားသခင်၏ ဂုဏ်ဒြပ်နှင့် ကိုယ်ပိုင်လက္ခဏာတို့အပေါ် မျက်နှာလိုမျက်နှာရလုပ်ခြင်းထက် ဘာမျှမပိုပေ။ ၎င်းတို့၏ စိတ်နှလုံးထဲတွင် ၎င်းတို့သည် ကောင်းကင်ဘုံရှိ မရေရာသည့် ဘုရားသခင်ကိုသာ စစ်မှန်သော ဘုရားသခင်အဖြစ် အချိန်ပြည့် အခိုင်အမာ သတ်မှတ်ယုံကြည်ကြသည်။ ကမ္ဘာမြေပေါ်ရှိ ဤဘုရားသခင်က သမ္မာတရားမည်မျှကို ဖော်ပြသည်ဖြစ်စေ၊ သို့မဟုတ် သူသည် လူသားအဖို့ မည်သို့ပင် တည်ဆောက်စရာဖြစ်ပြီး အကျိုးပြုသည်ဖြစ်စေ သူသည် သူ၏ ပုံမှန်လူ့သဘာဝတွင် အသက်ရှင်နေထိုင်ပြီး ဇာတိပကတိဆိုင်ရာ ခန္ဓာကိုယ်ဖြစ်သည်ဟူသည့်အချက်ကြောင့် သူသည် ကောင်းကင်ဘုံရှိ ဘုရား မဖြစ်နိုင်ဘဲ ကမ္ဘာပေါ်မှ ဤဘုရားသခင်ကို ဤလူတို့က မည်သို့ ခယဝယလုပ်သည်ဖြစ်စေ၊ အစေခံပြီး ရိုသေသည်ဖြစ်စေ ဤလူတို့သည် မိမိတို့၏ စိတ်နှလုံးထဲတွင် ကောင်းကင်ဘုံရှိ ဘုရားသခင်မှာ တစ်ပါးတည်းသော စစ်မှန်သည့် ဘုရားသခင်ဖြစ်ကြောင်း ယုံကြည်နေဆဲဖြစ်သည်ဟု ဆိုလိုပေသည်။ ဤအမြင်ကို သင်မည်သို့သဘောရသနည်း။ ထိုသို့သော အမြင်များက လူများစွာ၏ စိတ်နှလုံးများတွင် နက်နက်ရှိုင်းရှိုင်း တည်ရှိသည်၊ ၎င်းတို့၏ မသိစိတ်တွင် နက်နက်ရှိုင်းရှိုင်း မြှုပ်နှံထားသည်ဟု ပြောရန် သင့်လျော်ပေသည်။ ခရစ်တော်၏ ထောက်ပံ့မှုနှင့် သိုးထိန်းကဲ့သို့ ထိန်းကျောင်းခြင်းကို လက်ခံနေသည့် တစ်ချိန်တည်းတွင်ပင် ၎င်းတို့သည် ခရစ်တော်ကို စောင့်ကြည့်ခြင်း၊ လေ့လာခြင်းနှင့် မေးခွန်းထုတ်ခြင်းတို့ကိုလည်း ပြုနေကြပြီး ကောင်းကင်ဘုံရှိ ဘုရားသခင်က ၎င်းတို့လုပ်ဆောင်ထားသည့် အရာအားလုံးအပေါ် တရားစီရင်ခြင်း ချမှတ်ရန် ကြွလာမည့်အချိန်ကိုလည်း မျှော်လင့်စောင့်စားနေကြလေသည်။ ကောင်းကင်ဘုံရှိ ဘုရားသခင်က ၎င်းတို့အပေါ် တရားစီရင်ခြင်း ချမှတ်ပေးရန် ၎င်းတို့အဘယ်ကြောင့် လိုချင်ကြသနည်း။ ၎င်းတို့သည် မိမိတို့၏ နှစ်သက်မှုများ၊ အယူအဆများနှင့် စိတ်ကူးများအတိုင်း ထင်ရာမြင်ရာ နေလိုသောကြောင့် ၎င်းတို့စိတ်ကူးထင်မြင်ထားသည့် ကောင်းကင်ဘုံရှိ ဘုရားသခင်သည် ၎င်းတို့အပေါ် မိမိတို့လိုချင်သည့်အတိုင်း ဆက်ဆံလိမ့်မည်ဟု မျှော်လင့်သည်၊ သို့တစေ ကမ္ဘာမြေပေါ်ရှိ ဘုရားသခင်ကမူ ထိုသို့လုပ်ဆောင်လိမ့်မည်မဟုတ်။ ကမ္ဘာမြေပေါ်ရှိ ဘုရားသခင်က သမ္မာတရားကိုသာ ဖော်ပြပြီး သမ္မာတရားစည်းမျဉ်းများကိုသာ ပြောဆိုသည်။ ထို့အပြင် ၎င်းတို့က “ကောင်းကင်ဘုံရှိ ဘုရားသခင်၏ လူသားအပေါ် ချစ်ခြင်းသည် ကိုယ်ကျိုးမငဲ့ဘဲ အကြွင်းမဲ့ဖြစ်သည့် အကန့်အသတ်မရှိသော ချစ်ခြင်းမေတ္တာဖြစ်သည်၊ မှားယွင်းသော တစ်စုံတစ်ရာကို သင်ပြောဆိုသည်၊ သို့မဟုတ် လုပ်ဆောင်သည်ကို ကမ္ဘာမြေပေါ်ရှိ ဘုရားသခင်က သိသွားသည်နှင့် တစ်ပြိုင်နက်၊ ကိုယ်တော်သည် သင့်ကို ကိုယ်တော်၏တရားဒေသနာများတွင် အပျက်သဘောဆောင်သော ဥပမာတစ်ခုကဲ့သို့ အသုံးပြုပြီး သင့်ကို စတင်၍ စိတ်ဖြာလေ့လာဆွေးနွေးလေသည်။ ထို့ကြောင့် လူတို့သည် ပို၍ သတိထားကြရမည်၊ မိမိတို့ကိုယ်ကို ပို၍ ကွယ်ဝှက်ထားရမည်ဖြစ်ပြီး တစ်စုံတစ်ရာ ဖြစ်ပျက်သည့်အခါ ကိုယ်တော့်ကို သိခွင့်ပေး၍မဖြစ်” ဟု တွေးကြသည်။ ငါ့ကိုပြောလော့၊ သင်တို့ ငါ့အား မပြောဘဲထားသည့် အရာများကို ငါစိတ်ဖြာလေ့လာ၍ မရနိုင်သလော။ ငါသည် သင်ပြုလုပ်သော အရာများကို စိစစ်စရာ မလိုပေ။ သင်၏ စိတ်သဘောထားများနှင့် သင်၏ အခြေအနေများကိုသာ ငါ စိစစ်မည်။ ငါသည် သင်လုပ်ဆောင်သော ဤအရာများကို သာဓကများအဖြစ် ယူစရာမလိုပေ။ ငါသည် အလားတူပင် ပြဿနာများကို ဖြေရှင်းရန်အတွက် သမ္မာတရားအပေါ်တွင် မိတ်သဟာယပြုပြီး တရားဒေသနာများကို ဟောကြားနိုင်သေးသည့်အပြင် သမ္မာတရားကို နားလည်ရန်အတွက် လူတို့အား အထောက်အကူပြုနိုင်သေးသည်။ မယုံကြည်သူများ၏ စိတ်နှလုံးထဲတွင် ၎င်းတို့က ဤဇာတိပကတိ၊ ဤဘုရားသခင်သည် ဝိညာဉ်ရေးရာနယ်ပယ် သို့မဟုတ် သမ္မာတရားနှင့်ဆိုင်သော မည်သည့်အရာကိုမျှ သိဖို့မဆိုနှင့်၊ သူ၏မျက်လုံးများက မမြင်တွေ့သော အရာများကို မသိနိုင်ဟု ထင်မှတ်ကြသည်။ ၎င်းတို့က သူသည် လူတို့အနေဖြင့် မိမိတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားများအားဖြင့် စိုးမိုးခြယ်လှယ်ခြင်း ခံနေရသောအခါ ၎င်းတို့ ပြုလုပ်နိုင်စွမ်းရှိသော အရာများကိုပင် မမြင်နိုင်၊ သူသည် လူ၏ ဖောက်ပြန်ပျက်စီးသော အနှစ်သာရကို လုံးဝ နားလည်ကောင်း နားလည်နိုင်မည်မဟုတ်ဟု ထင်မှတ်ကြသည်။ ဤသည်မှာ မယုံကြည်သူများ၏ ဆင်ခြင်တွေးခေါ်မှုစနစ်နှင့် အကြောင်းပြချက်ဖြစ်၏။ ၎င်းတို့သည် ခရစ်တော်ကို လေ့လာအကဲခတ်သော၊ မေးခွန်းထုတ်သော၊ ထို့ပြင် မယုံကြည်နိုင်သော သဘောထားဖြင့် အမြဲတစေ ဆက်ဆံနေကြပြီး ခရစ်တော်ကို အကဲဖြတ်ရန်အတွက် လူကိုအကဲဖြတ်သည့် စံချိန်စံညွှန်းကိုသာမက ၎င်းတို့နားလည်သော အသိပညာနှင့် ၎င်းတို့ စိတ်ကူးယဉ်သော အရာများကိုလည်း အသုံးပြုကြသည်။ ဥပမာအနေဖြင့် လူအချို့သည် အခြားသူများနှင့် စကားပြောရာတွင် ၎င်းတို့စိတ်နှလုံးထဲ၌ စဉ်းစားသောအရာ သို့မဟုတ် ၎င်းတို့၌ မည်သို့သော စိတ်သဘောထားမျိုး ရှိသည်ကို အခြားသူများက မသိဟု ထင်မှတ်ပြီး ငါ့ကိုလည်း ဤပုံစံအတိုင်း စကားပြောလျက် ငါက ဘာမျှမသိဟု ထင်မှတ်ကာ သာမန်လူတစ်ဦးကို ဆက်ဆံသကဲ့သို့ ဤပုံစံအတိုင်း ငါ့ကို ဆက်ဆံကြသည်။ ဤသည်မှာ ၎င်းတို့က ဘုရားသခင်ကို မသိခြင်းမဟုတ်လော။ ၎င်းတို့က အခြားသူတို့ကို လိမ်ညာပြီး အခြားသူတို့က အရေးမစိုက်သည့်အတွက် ငါ့ကိုလည်း ထိုသို့ လိမ်ညာလျက် တစ်ခစ်ခစ်ရယ်မောပြီး ငါ့ကို တန်းတူရည်တူအဖြစ် သဘောထားသည့်အပြင် ငါ့ကို ၎င်းတို့၏ သူငယ်ချင်းကဲ့သို့ အမြဲတမ်း ဆက်ဆံလိုကြသည်။ ၎င်းတို့က ၎င်းတို့သည် ငါနှင့် ရင်းနှီးသောကြောင့် ထိုအတိုင်း ပြုမူနိုင်သည်ဟု ထင်မှတ်ကြပြီး ငါဘာမျှသိမည်မဟုတ်ဟု တွေးကြသည်။ ဤသည်မှာ လူ၏ အယူအဆပင် မဟုတ်လော။ ဤသည်မှာ လူ၏ အယူအဆ၊ လူ၏ မသိနားမလည်မှုဖြစ်ပြီး ဤမသိနားမလည်မှုထဲတွင် စာတန်ဆန်သော ကောက်ကျစ်ဆိုးယုတ်သည့် စိတ်သဘောထားက ပုန်းလျှိုးနေသည်။ လူတို့အား အယူအဆများ ထားရှိစေသည်မှာ ကောက်ကျစ်ဆိုးယုတ်သော ဤစိတ်သဘောထားပင် ဖြစ်၏။ ငါသည် လူတစ်ဦးနှင့် အတူနေပြီး ၎င်း၏သဘာဝကို ဖော်ထုတ်ရန် သို့မဟုတ် ထိုးထွင်းသိမြင်ရန်အတွက် ၎င်း၏ အတွေးအမြင်များကို မိနစ်တိုင်း ကုန်လွန်စေလျက် အကဲခတ်နေသည့်အပြင် ၎င်း၏ နောက်ခံအခြေအနေကို လုံးလုံးလျားလျား သဘောပေါက်နားလည်ဖို့ လိုသလော၊ ငါ့ကိုပြောလော့။ (မလိုပါ။) မလိုပေ။ သို့သော် သင်တို့သည် ဤအရာကို ရရှိနိုင်မည်မဟုတ်။ သင်တို့သည် လူတို့နှင့် ဆက်နွှယ်နေပြီး နေ့စဉ် သူတို့နှင့် နေထိုင်ကြစေကာမူ သူတို့၏ သဘာဝအနှစ်သာရကို ထိုးထွင်းသိမြင်နိုင်ခြင်း မရှိကြသေးပေ။ သင်တို့အပေါ် မည်သည့်အရာ ဖြစ်ပျက်ပါစေ အမှုအရာများ၏ အပေါ်ယံကိုသာ ထိုးထွင်းသိမြင်နိုင်ကြပြီး ယင်းတို့၏ အနှစ်သာရကို မမြင်နိုင်ကြပေ။ အကယ်၍ ဘုရားသခင်သည် လူတစ်ဦးကို လုံးလုံးလျားလျား ထုတ်ဖော်ခဲ့လျှင်ပင် သင်တို့သည် သူ့အပေါ် ပိုင်းခြားသိမြင်နိုင်စွမ်း အနည်းငယ်သာ ရှိနိုင်သည်။ ဆိုလိုသည်မှာ သင်တို့သည် သူနှင့်အတူ နှစ်အတန်ကြာ ပတ်သက်ဆက်နွှယ်ခဲ့လျှင်ပင် သူ့ကို ထိုးထွင်းသိမြင်နိုင်မည် မဟုတ်ပေ။ ငါသည် လူတစ်ဦးနှင့် တစ်ရက်နှစ်ရက်မျှ ထိတွေ့ဆက်ဆံကာ သူက အမှုအရာအချို့ကို ပြုလုပ်ကာ အကြောင်းအရာအချို့ကို ပြောဆိုပြီး အမြင်ရှုထောင့်အချို့ကို ထုတ်ပြောပြီးနောက်တွင် သူသည် မည်သို့သော လူစားမျိုးဖြစ်ကြောင်း အခြေခံအားဖြင့် ငါသိနိုင်၏။ သို့ရာတွင် မည်သည့်အရာမျှ မပြုလုပ်ဖူးသော၊ ငါနှင့် ပေါင်းသင်းဆက်ဆံမှု မရှိဖူးသော သို့မဟုတ် ငါနှင့် မည်သည့်အရာမျှ မကိုင်တွယ်ဖူးသော လူအချို့ရှိသည့်တိုင် ၎င်းတို့နှင့်ပတ်သက်၍ ယုံမှားသံသယရှိကာ ပြဿနာတစ်ခုကို ၎င်းတို့ ကြုံတွေ့ပြီး ရှုထောင့်အမြင်တစ်ခုခုကို ထုတ်ပြောသည့်အခိုက်တွင် ၎င်းတို့၏ သဘာဝအနှစ်သာရက ချက်ချင်းဆိုသလို ဖော်ထုတ်ခံရတော့သည်။ လူများစွာက “၎င်းတို့၏ သဘာဝအနှစ်သာရ ဖော်ထုတ်ခံရသည်နှင့်တစ်ပြိုင်နက် ၎င်းတို့ကို ကိုယ်တော် ထိုးထွင်းသိမြင်နိုင်သလော။ ကိုယ်တော်သည် ဤထိုးထွင်းအမြင်ကို မည်သည့်အရာပေါ် အခြေခံသနည်း။ ၎င်းတို့ကို အဘယ့်ကြောင့်များ ကျွန်ုပ်တို့ ထိုးထွင်းသိမြင်နိုင်ခြင်း မရှိသနည်း” ဟု ဆိုကြသည်။ သင်သည် သမ္မာတရားကို နားမလည်ပါက လူတို့အား တိကျမှန်ကန်စွာ အကဲဖြတ်နိုင်မည် မဟုတ်သည့်အပြင် ထိုသို့ပြုနိုင်ရန် လိုအပ်သော စံချိန်စံညွှန်းကို မည်သည့်အခါမျှ ရရှိမည်မဟုတ်ပေ။ သင်၌ ထိုစံချိန်စံညွှန်းများ မရှိပါက လူတို့ကို ထိုးထွင်းသိမြင်နိုင်ခြင်း ရှိမည်မဟုတ်ပေ။ သို့ရာတွင် ငါ၌ ထိုစံချိန်စံညွှန်းများ ရှိ၏။ အချက်တစ်ခုအနေဖြင့် ငါသည် သမ္မာတရားကို နားလည်သည်။ ထို့ကြောင့် လူတစ်ဦးကို တိကျမှန်ကန်စွာ အကဲဖြတ်ခြင်းနှင့်ပတ်သက်လျှင် ငါသည် ပို၍ အမြော်အမြင်ရှိပြီး ပို၍ မြန်ဆန်ကာ နောက်တစ်ချက်အနေဖြင့် ဘုရားသခင်၏ ဝိညာဉ်တော်သည် အလုပ်လုပ်ဆောင်လျက်ရှိ၏။ လူအချို့က “လူတို့သည် ဤကမ္ဘာပေါ်တွင် အချိန်ကြာမြင့်စွာ အသက်ရှင်ခဲ့ပြီးသောအခါ အမှုအရာများနှင့် လူတို့ကို ထိုးထွင်းသိမြင်နိုင်သည်” ဟု ထင်ကြသည်။ ယင်းမှာ စစ်မှန်သော ထိုးထွင်းအမြင် မဟုတ်ပေ။ ၎င်းတို့ ထိုးထွင်းသိမြင်သည်မှာ အဘယ်နည်း။ ဤလူ့အသိုင်းအဝိုင်းတွင် ရှိနေသော ပရိယာယ်အမျိုးအစားဖြစ်သော နိုင်ငံ‌ရေးရာ ပရိယာယ်များ၊ စီးပွားရေးရာ ပရိယာယ်များ၊ ငွေ‌ရေးကြေးရေး ပရိယာယ်များ၊ သို့မဟုတ် လိင်စာပေရုပ်ရှင်နှင့် ပတ်သက်သည့် ပရိယာယ်များပင် ဖြစ်သည်။ ဤအရာများကို အတွေ့အကြုံရှိပြီး ယင်းတို့အကြောင်း ပို၍ကြားဖူးသော လူတို့က ရှောင်ကြဉ်နိုင်သည်။ ဤအရာများကို အနည်းငယ်သာ ခံရပြီး တွေ့ကြုံဖူးသော လူတို့သည် မကြာခဏ လှည့်စားခံရသည်။ သို့သော် ပို၍ အလိမ်ခံရသည်နှင့် ၎င်းတို့သည် အတွေ့အကြုံရှိပြီး ယင်းတို့ကို ထိုးထွင်းသိမြင်နိုင်သည်။ ဤသည်မှာ ၎င်းတို့က အမှုအရာများကို ထိုးထွင်းသိမြင်သည့်ပုံစံ ဖြစ်၏။ သို့ရာတွင် လူ၏ ဖောက်ပြန်ပျက်စီးခြင်း၊ သဘာဝနှင့် စာတန်၏ ဖောက်ပြန်ပျက်စီးစေခြင်းကို ခံထားရသော လူ၏အနှစ်သာရနှင့် ပတ်သက်လျှင် လူတို့သည် သမ္မာတရားကို မပိုင်ဆိုင်ပါက ဤအရာများအား ထိုးထွင်းသိမြင်ရန်အတွက် ဉာဏ်ပညာကို မည်သည့်အခါမျှ ရရှိမည် မဟုတ်သည့်အပြင် အကြောင်းအရာတစ်ခု၏ နောက်ကွယ်၌ လူအမျိုးမျိုးတို့ ထုတ်ဖော်သော စိတ်သဘောထားများ၊ သို့မဟုတ် ပြဿနာ၏ အရင်းအမြစ်ကို မည်သည့်အခါမျှ ထိုးထွင်းသိမြင်နိုင်မည် မဟုတ်ပေ။ အကယ်၍ သင်သည် ဤအရာများကို ထိုးထွင်းသိမြင်နိုင်ခြင်း မရှိလျှင် ထိုအကြောင်းအရာ သို့မဟုတ် ဆက်စပ်သော လူများ၊ အဖြစ်အပျက်များနှင့် အမှုအရာများအား မည်သို့ကိုင်တွယ်ရမည်ကို သင် သိမြင်နိုင်မည် မဟုတ်ပေ။ သင်သည် ယင်းကို ကိုင်တွယ်ရမည့်နည်းလမ်း ရှိမည်မဟုတ်သည့်အပြင် ယင်းကို ကိုင်တွယ်ရန်အတွက် ဉာဏ်ပညာ ရှိမည်မဟုတ်ပေ။ ထို့အတွက်ကြောင့် သင်သည် ထိုကိစ္စမျိုးကို ကြုံတွေ့ရသောအခါ အလွန် ပျာယာခတ်ကာ စိတ်ဂနာမငြိမ်ဖြစ်ပြီး ယင်းကို ကိုင်တွယ်ဖြေရှင်းဖို့ ခက်သည်ဟု မြင်ခြင်းဖြစ်သည်။ သမ္မာတရားကို ရှင်းလင်းစွာ နားလည်ပါက လူတို့၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများ၏ အနှစ်သာရကို ထိုးထွင်းသိမြင်နိုင်မည် ဖြစ်သည်။ ၎င်းတို့ထုတ်ဖော်သည့် ဖောက်ပြန်ပျက်စီးသော စိတ်သဘောထားများအား မြင်တွေ့ခြင်းအားဖြင့် သင်သည် ယင်းတို့၏ အနှစ်သာရကို သိနားလည်လာမည်ဖြစ်ပြီး ယင်းတို့မှာ မည်သည့်အရာမျိုးဖြစ်ကြောင်း၊ ၎င်းတို့သည် မည်သို့သော လူစားမျိုးဖြစ်ကြောင်း သိနားလည်မည်ဖြစ်သည်။ သင်သည် ယင်းတို့ကို မည်သို့သတိထားရှောင်ကြဉ်ရမည်၊ မည်သို့ပိုင်းခြားသိမြင်ရမည်ကို သိမည်ဖြစ်ပြီး ဤကိစ္စကို မည်သို့ နိုင်နိုင်နင်းနင်း လုပ်ကိုင်ရမည်ကို သိမည်ဖြစ်သည်။ ဤသည်မှာ ဉာဏ်ပညာ၏ အရင်းအမြစ်ဖြစ်သည် မဟုတ်လော။ (ဟုတ်ပါသည်။) ထို့ကြောင့် ခရစ်တော်သည် လူကို ထိုးထွင်းသိမြင်ပြီး ထောက်ပံ့ပေးနိုင်ခြင်း ဖြစ်သည်။ ဤအရာအားလုံး၏ အရင်းအမြစ်မှာ အဘယ်နည်း။ အယူဝါဒဆိုင်ရာ အသုံးအနှုန်းဖြင့် ဆိုရလျှင် ယင်းတို့အားလုံးမှာ ဘုရားသခင်၏ ဝိညာဉ်တော်မှ လာခြင်းဖြစ်သည်။ ပို၍လက်တွေ့ကျသော အသုံးအနှုန်းဖြင့် ဆိုရလျှင်မူ ယင်းမှာ ခရစ်တော်သည် ဘုရားသခင်မှလာသော သမ္မာတရားကို ပိုင်ဆိုင်သောကြောင့် ဖြစ်၏။ ဤသည်မှာ ထိုသို့ပင်ဖြစ်၏။ တစ်နေ့နေ့တွင် သင်တို့သည် သမ္မာတရား လက်တွေ့ကျမှု ကို သင်တို့၏အသက်အဖြစ် ပိုင်ဆိုင်လာသောအခါ သင်တို့သည် ဉာဏ်ပညာရှိပြီး လူတို့ကို ထိုးထွင်းသိမြင်နိုင်ခြင်း ရှိမည်ဖြစ်သည်။

လူ့အယူအဆများနှင့်ပတ်သက်သည့် အခြားသွင်ပြင်လက္ခဏာ ရှိသေးသည်။ ယင်းမှာ ဘုရားသခင်၏အမှုနှင့်ပတ်သက်၍ လူတို့ထားရှိသော အယူအဆများပင် ဖြစ်သည်။ ဘုရားသခင်၏ အမှုနှင့်ပတ်သက်သည့် လူတို့၏ အယူအဆများသည် မည်သို့ထွက်ပေါ်လာသနည်း။ အချို့သည် ယုံကြည်ခြင်းအပေါ် လူတို့၏ ယခင်သဘောပေါက်နားလည်မှုမှလာပြီး အချို့မှာ ဘုရားသခင်၏ အမှုအပေါ် ၎င်းတို့၏ ကိုယ်ပိုင်စိတ်ကူးထင်မြင်မှုများမှ လာပေသည်။ ဥပမာအားဖြင့် လူတို့သည် ဘုရားသခင်၏ တရားစီရင်ခြင်းအမှုအား မိုးကောင်းကင်တွင် ပလ္လင်ဖြူကြီးတစ်ခုရှိကာ ဘုရားသခင်က ပလ္လင်ပေါ်တွင် မြောက်မြားလှစွာသော လူများကို တရားစီရင်နေသည်ဟု စိတ်ကူးလေ့ရှိကြသည်။ ယနေ့တွင် ထိုသို့သော စိတ်ကူးထင်မြင်မှုများက လက်တွေ့မကျသည်ကို သင်တို့အားလုံး သိကြသည်။ ထိုသို့သော အရာများသည် မဖြစ်နိုင်ပေ။ မည်သို့ပင်ဆိုစေ လူတို့၌ ဘုရားသခင်၏အမှု၊ စီမံခန့်ခွဲမှုနှင့် လူသားအပေါ် ဆက်ဆံခြင်းတို့နှင့်ပတ်သက်၍ စိတ်ကူးထင်မြင်မှုများစွာ ရှိကြပြီး ဤစိတ်ကူးထင်မြင်မှုအများစုသည် လူသားနှစ်ခြိုက်မှုများမှ လာပေသည်။ ဤအရာကို ငါအဘယ်ကြောင့် ပြောရသနည်း။ အဘယ်ကြောင့်ဆိုသော် လူတို့သည် ဆင်းရဲဒုက္ခ မခံစားချင်ကြသောကြောင့် ဖြစ်သည်။ ၎င်းတို့သည် ဘုရားသခင်အား အဆုံးထိတိုင် အလွယ်ကလေးဖြင့် အမြဲတမ်း လိုက်လျှောက်ချင်ကြသည်၊ ကုံလုံသော ကျေးဇူးတော်ကို မွေ့လျော်ချင်ကြသည်၊ သူ၏ကောင်းချီးမင်္ဂလာများကို အမွေဆက်ခံချင်ကြပြီးနောက် ကောင်းကင်နိုင်ငံတော်ထဲသို့ ဝင်ရောက်ချင်ကြလေသည်။ အံ့ဩဖွယ်ကောင်းသော စိတ်ကူးပါတကား။ ဘုရားသခင်၏အမှုနှင့် ပတ်သက်၍ ဖောက်ပြန်ပျက်စီးသော လူသားမျိုးနွယ်၌ ရှိသည့် တွေ့နေကျအဖြစ်ဆုံးနှင့် တရားအလွန်ဆုံးသော စိတ်ကူးမှာ ဝေါယာဉ်တစ်ခုပေါ်မှနေ၍ ကောင်းကင်နိုင်ငံတော်ထဲသို့ ရွှင်မြူးပေါ့ပါးစွာ ဝင်သွားခြင်း ဖြစ်သည်။ ထို့အပြင် ဘုရားသခင်၏အမှုကို လူတို့ကြုံရသောအခါ အချိန်အများစုတွင် ၎င်းတို့သည် ယင်းကို နားလည်နိုင်စွမ်း မရှိကြချေ။ ယင်း၌ ပါရှိသည့် သမ္မာတရား၊ သို့မဟုတ် ဤအမှုကို လုပ်ဆောင်ရာတွင် ဘုရားသခင်၏ ရည်မှန်းချက်က မည်သည့်အရာဖြစ်သည်နှင့် လူသားအပေါ် ဘုရားသခင်က အဘယ်ကြောင့် ထိုသို့ပြုမူသည်တို့ကို ၎င်းတို့မသိကြချေ။ ဥပမာအားဖြင့် ငါသည် “ကျယ်ပြောသော” နှင့် “အလွန်ကြီးမားသော” ဟူသည့် စကားများကို အသုံးပြုရင်း ဘုရားသခင်၏ ချစ်ခြင်းမေတ္တာကို ယခင်က ငါဖော်ပြပြီးဖြစ်သော်လည်း ဤစကားနှစ်လုံးအားဖြင့် မည်သည့်အရာကို ငါဆိုလိုကြောင်း သင်တို့လုံးဝ နားမလည်နိုင်သေးဖွယ် ရှိသည်ဟု ငါထင်၏။ ဤစကားနှစ်လုံးကို အသုံးပြုရာတွင် ငါ၏ရည်မှန်းချက်မှာ အဘယ်နည်း။ ယင်းမှာ သင်တို့သည် ယင်းတို့ကို သွား၍ သုံးသပ်ဆင်ခြင်ကြဖို့အလို့ငှာ အယောက်တိုင်း၏ အာရုံစိုက်မှုကို ရရှိဖို့ဖြစ်သည်။ အပေါ်ယံအားဖြင့် ဤစကားလုံးများက အနှစ်သာရမဲ့ပုံရ၏။ ယင်းတို့၌ အဓိပ္ပာယ်တစ်ခုခု အမှန်ရှိသော်လည်း ယင်းတို့ကို လူတို့မည်မျှတွေးတောသည်ဖြစ်စေ၊ ၎င်းတို့စိတ်ကူးရနိုင်သမျှအားလုံးမှာ “ကျယ်ပြောသည်။ ယင်းမှာ ကောင်းကင်တမျှ အကန့်အသတ်မဲ့သည်ဟု ဆိုလိုသည်၊ ဘုရားသခင်၏ စိတ်နှလုံးက အကန့်အသတ်မဲ့သည်၊ လူသားမျိုးနွယ်အတွက် သူ၏ ချစ်ခြင်းမေတ္တာသည် အကန့်အသတ်မရှိဟု ဆိုနေခြင်းဖြစ်သည်” ဟူ၍ ဖြစ်၏။ ဘုရားသခင်၏ ချစ်ခြင်းမေတ္တာမှာ လူ၏စိတ်က စိတ်ကူးနိုင်သည့် အချစ်မျိုး မဟုတ်ပေ။ လူတို့သည် ဤချစ်ခြင်းမေတ္တာကို စိတ်ကူးနိုင်စွမ်းမရှိကြပေ၊ ၎င်းတို့သည် ဤစကားလုံးကို အနက်ပြန်ဖို့ သင်ယူလေ့လာခြင်းနှင့် အသိပညာတို့ကို အသုံးပြုရမည်မဟုတ်ဘဲ ယင်းကို နားလည်ရန်နှင့် တွေ့ကြုံခံစားရန် အခြားသော နည်းစနစ်ကို အသုံးပြုရမည်ဖြစ်သည်။ နောက်ဆုံးတွင် ဘုရားသခင်၏ ချစ်ခြင်းမေတ္တာမှာ လူတို့ပြောဆိုသည့် ချစ်ခြင်းမေတ္တာနှင့် ကွဲပြားကြောင်း၊ ဘုရားသခင်၏ စစ်မှန်သော ချစ်ခြင်းမှာ အခြားမည်သည့်ချစ်ခြင်းမေတ္တာမျိုးနှင့်မျှမတူ၊ လူသားမျိုးနွယ်အားလုံးက နားလည်ထားသည့် ချစ်ခြင်းမေတ္တာနှင့် မတူကြောင်းကို သင်သိလာပေသည်။ သို့ဆိုလျှင် ဘုရားသခင်၏ ဤချစ်ခြင်းမေတ္တာသည် မည်သည့်အရာ အတိအကျ ဖြစ်သနည်း။ ဘုရားသခင်၏ ချစ်ခြင်းမေတ္တာကို သင် မည်သို့ နားလည်သင့်သနည်း။ ပထမဦးစွာ သင်သည် ယင်းကို လူ၏ အယူအဆများနှင့် စိတ်ကူးထင်မြင်မှုများဖြင့် မချဉ်းကပ်ရ။ ဥပမာအားဖြင့် မိခင်၏မေတ္တာကို ကြည့်လော့။ သူ၏သားသမီးများအပေါ် မိခင်တစ်ဦး၏ မေတ္တာမှာ အကြွင်းမဲ့ဖြစ်သည်၊ ယင်းသည် အလွန်အမင်း အကာအကွယ်ပေးပြီး နွေးထွေး၏။ ယခု သင်ခံစားရသော လူသားအတွက် ဘုရားသခင်၏ ချစ်ခြင်းသည် မိခင်တစ်ဦး၏ ချစ်ခြင်းကဲ့သို့ တူညီသော ခံစားမှုအဆင့်နှင့် အဓိပ္ပာယ်အဆင့် ရှိသလော။ (ရှိပါသည်။) သို့ဆိုလျှင် ဤသည်မှာ ပြဿနာတစ်ခုဖြစ်၏။ ယင်းမှာ မှားယွင်းပေသည်။ သင်သည် ဘုရားသခင်၏ ချစ်ခြင်းမေတ္တာကို မိဘ၏ မေတ္တာ၊ လင်ယောက်ျားတစ်ဦး၏ မေတ္တာ၊ ဇနီးတစ်ဦး၊ သို့မဟုတ် သားသမီးများ၏ မေတ္တာ၊ သင့်မိသားစုနှင့် ဆွေမျိုးသားချင်းတို့၏ မေတ္တာ၊ မိတ်ဆွေများ၏ ပူပန်မှုတို့မှ ခွဲခြားသိမြင်ရမည်ဖြစ်ပြီး ဘုရားသခင်၏ ချစ်ခြင်းမေတ္တာကို အသစ်တစ်ဖန် သိလာရမည်။ ဘုရားသခင်၏ ချစ်ခြင်းမေတ္တာမှာ အဘယ်အရာ ဖြစ်သနည်း။ ဘုရားသခင်၏ ချစ်ခြင်းမေတ္တာ၌ လူ့ဇာတိဆိုင်ရာ ခံစားချက်များ မရှိသကဲ့သို့ သွေးသားတော်စပ်မှုများ၏ အကျိုးသက်ရောက်ခြင်းကို မခံရပေ။ ယင်းသည် ချစ်ခြင်းမေတ္တာသက်သက် ဖြစ်၏။ သို့ဆိုလျှင် လူတို့သည် ဘုရားသခင်၏ ချစ်ခြင်းမေတ္တာကို မည်သို့နားလည်သင့်သနည်း။ ဘုရားသခင်၏ ချစ်ခြင်းမေတ္တာကို အဘယ်ကြောင့် ငါတို့ဆွေးနွေးလာရခြင်း ဖြစ်သနည်း။ ဘုရားသခင်၏ ချစ်ခြင်းမေတ္တာကို လူတို့က အသိအမှတ်ပြုရန်၊ လက်ခံရန်နှင့် တွေ့ကြုံရန်အပြင် နောက်ဆုံးတွင် ဤသည်မှာ ဘုရားသခင်၏ ချစ်ခြင်းမေတ္တာဖြစ်သည်ကို နားလည်ပြီး ဤသည်မှာ သမ္မာတရား ဖြစ်ကြောင်း၊ ဘုရားသခင်၏ ချစ်ခြင်းမေတ္တာမှာ အနှစ်မဲ့သော စကားများ မဟုတ်သကဲ့သို့ ဘုရားသခင်၏ အပိုင်းမှ အပြုအမူပုံစံအချို့ မဟုတ်ဘဲ၊ သမ္မာတရားဖြစ်သည်ကို အသိအမှတ်ပြုကြဖို့ အလို့ငှာ ဘုရားသခင်၏ ချစ်ခြင်းမေတ္တာသည် ဘုရားသခင်၏ အမှုတွင် သရုပ်ထင်၏။ ယင်းကို သမ္မာတရားအဖြစ် သင်လက်ခံသည့်အခါ ထိုအရာမှ သင်သည် ဘုရားသခင်၏ အနှစ်သာရနှင့်ဆိုင်သော ဤလက္ခဏာသွင်ပြင်ကို သတိပြုမိနိုင်မည်ဖြစ်သည်။ သင်သည် ယင်းကို အပြုအမူပုံစံအချို့အဖြစ် သဘောထားပါက ယင်းကို သတိပြုခြင်းငှာ သင်အခက်အခဲရှိလိမ့်မည်။ “အပြုအမူ” ဆိုသည်မှာ မည်သည့်အရာကို ဆိုလိုသနည်း။ ဥပမာအားဖြင့် မိခင်များကို ကြည့်လော့။ ၎င်းတို့၏ သားသမီးများကို လူလားမြောက်အောင် ကျွေးမွေးသုတ်သင်ရန် ၎င်းတို့သည် ၎င်းတို့၏ ငယ်ရွယ်နုပျိုမှုနှင့် ၎င်းတို့၏ ကြီးမားသော အဖိုးအခတို့ကို စတေးကြပြီး သူတို့လိုချင်သည့်အရာ မည်သည့်အရာကိုမဆို ပေးကြသည်။ သူမ၏ ကလေးသည် အမှန်လုပ်ခဲ့သည်ဖြစ်စေ၊ အမှားလုပ်ခဲ့သည်ဖြစ်စေ၊ မည်သည့်လမ်းကြောင်းကို လျှောက်ကြသည်ဖြစ်စေ ပဓာနမထားဘဲ မိခင်တစ်ဦးသည် သူမ၏ကလေးငယ်အား မှန်သောလမ်းကြောင်းကို မည်သို့လိုက်ရမည်ကို မည်သည့်အခါတွင်မျှ သွန်သင်ခြင်း၊ ကူညီခြင်း၊ သို့မဟုတ် လမ်းပြခြင်းတို့ မရှိဘဲ နောက်ဆုံးတွင် ကလေးငယ်က အမှား၊ အမှန် မခွဲခြားနိုင်သည့် အတိုင်းအတာထိ သူ့ကို အစဉ်မပြတ်သာ စောင့်ရှောက်ရင်း၊ ချစ်ရင်းနှင့် ကွယ်ကာရင်းဖြင့် ကိုယ်ကျိုးမငဲ့ဘဲ ပေးဆပ်ကာ သူမကလေးငယ်၏ လိုအပ်ချက်များကို ဖြည့်ဆည်းပေးလေသည်။ ဤသည်မှာ မိခင်တစ်ဦး၏ ချစ်ခြင်းမေတ္တာ ဖြစ်သည်၊ သို့မဟုတ် လူ၏ဇာတိသွေးသား၊ ခံစားမှုများနှင့် သွေးသားတော်စပ်မှုများမှ ပေါက်ဖွားလာသည့် ချစ်ခြင်းမေတ္တာတစ်မျိုးမျိုး ဖြစ်သည်။ သို့သော်လည်း ဘုရားသခင်၏ ချစ်ခြင်းမေတ္တာမှာ လုံးဝဆန့်ကျင်ဘက်ဖြစ်သည်။ သင့်ကို ဘုရားသခင် ချစ်လျှင် သူသည် ဤအရာကို သင့်အား မကြာခဏ ရိုက်နှက်ဆုံးမခြင်း၊ ပဲ့ပြင်ဆုံးမခြင်းနှင့် ပြုပြင်ခြင်းတို့အားဖြင့် ဖော်ပြသည်။ သင်၏ နေ့ရက်များသည် ရိုက်နှက်ဆုံးမခြင်းနှင့် ပဲ့ပြင်ဆုံးမခြင်းတို့အလယ် စိတ်မသက်မသာဖြင့် ကုန်လွန်ကောင်း ကုန်လွန်ရနိုင်သော်လည်း သင့်အနေဖြင့် ဤအရာကို တွေ့ကြုံပြီးသည်နှင့်တစ်ပြိုင်နက် သင်သည် များစွာ သင်ယူပြီးဖြစ်ကြောင်း၊ အခြားလူတို့နှင့် အပြန်အလှန် ဆက်ဆံဖို့ ဖြစ်လာသည့်အခါ သင်၌ ပိုင်းခြားသိမြင်မှုရှိကာ အမြော်အမြင်ရှိပြီး သမ္မာတရားအချို့ကိုလည်း သင်နားလည်လာပြီး ဖြစ်သည်ကို သင်သိရှိလိမ့်မည်။ အကယ်၍ ဘုရားသခင်၏ ချစ်ခြင်းမေတ္တာသည် သင်စိတ်ကူးသကဲ့သို့ မိခင်တစ်ဦး၊ သို့မဟုတ် ဖခင်တစ်ဦး၏ ချစ်ခြင်းမေတ္တာကဲ့သို့ ဖြစ်ခဲ့ပါက သူသည် သူ၏စောင့်ရှောက်ပြုစုခြင်းတွင် အလွန်စေ့စပ်သေချာမှုရှိခဲ့ပြီး အစဉ် အလိုလိုက်ခဲ့ပါက ဤအရာများကို သင်ရရှိနိုင်မည်လော။ ရရှိနိုင်မည်မဟုတ်။ သို့ဖြစ်၍ လူတို့သဘောပေါက်နိုင်သော ဘုရားသခင်၏ ချစ်ခြင်းမေတ္တာသည် ဘုရားသခင်၏အမှုထဲ၌ ၎င်းတို့ တွေ့ကြုံနိုင်သည့် သူ၏ စစ်မှန်သော ချစ်ခြင်းမေတ္တာနှင့် ကွဲပြားခြားနားသည်။ လူတို့သည် ယင်းကို ဘုရားသခင်၏ နှုတ်ကပတ်တော်များနှင့်အညီ သဘောထားပြုမူပြီး စစ်မှန်သော ချစ်ခြင်းမေတ္တာမှာ မည်သည့်အရာဖြစ်သည်ကို သိရှိရန်အလို့ငှာ သူ၏ နှုတ်ကပတ်တော်များထဲ၌ သမ္မာတရားကို ရှာဖွေရမည် ဖြစ်သည်။ အကယ်၍ ၎င်းတို့သည် သမ္မာတရားကို မရှာဖွေလျှင် ဖောက်ပြန်ပျက်စီးသော လူတစ်ဦးသည် ဘာမျှမရှိသည့် အရာထဲမှ ဘုရားသခင်၏ ချစ်ခြင်းမေတ္တာက မည်သည့်အရာဖြစ်ကြောင်း၊ လူ၏အထဲ၌ သူ့အမှုတော်၏ ရည်ရွယ်ချက်က မည်သည့်အရာဖြစ်ကြောင်း၊ ထို့ပြင် သူ၏ အပင်ပန်းခံရသော ရည်ရွယ်ချက်များက မည်သည့်နေရာ၌ ရှိကြောင်း သိနားလည်ခြင်းကို အဘယ်သို့ ပြုလုပ်ဖန်တီးနိုင်မည်နည်း။ လူတို့သည် ဤအရာများကို မည်သည့်အခါမျှ နားလည်မည်မဟုတ်ပေ။ ဤသည်မှာ ဘုရားသခင်၏ အမှုနှင့် ပတ်သက်၍ လူတို့၌ အရှိနိုင်ဆုံးသော အယူလွဲမှားမှုဖြစ်ပြီး ယင်းသည် လူတို့အနေဖြင့် နားလည်ရန် အခက်ဆုံးဟု တွေ့ရှိရသည့် ဘုရားသခင်၏ အနှစ်သာရနှင့် ပတ်သက်သော သွင်ပြင်လက္ခဏာဖြစ်၏။ လူတို့သည် ယင်းကို နားလည်နိုင်ဖို့အတွက် ယင်းကို လေးလေးနက်နက်နှင့် ကိုယ်တိုင်ကိုယ်ကျ တွေ့ကြုံရမည်ဖြစ်ပြီး ယင်း၌ လက်တွေ့ကျကျ ပါဝင်ရမည်ဖြစ်ကာ တွေ့ကြုံခံစားရမည် ဖြစ်သည်။ သာမန်အားဖြင့် လူတို့က “ချစ်ခြင်းမေတ္တာ” ဟု ပြောသောအခါ ၎င်းတို့နှစ်သက်သည့်အရာကို တစ်စုံတစ်ယောက်အား ပေးခြင်းကို ဆိုလိုပြီး ထိုသူက အချိုတစ်ခုခုကို လိုချင်သောအခါ အခါးတစ်ခုခုကို မပေးခြင်း သို့မဟုတ် တစ်ခါတစ်ရံ အခါးတစ်ခုခုကို ပေးသောအခါ ယင်းက ရောဂါတစ်ခုကို ကုသရန်အတွက် ဖြစ်ခြင်းကို ဆိုလိုသည်။ အချုပ်အားဖြင့် ယင်း၌ လူ၏ အတ္တ၊ ခံစားချက်များနှင့် ဇာတိသဘောတို့ ပါဝင်သည်။ ယင်း၌ ရည်ရွယ်ချက်များနှင့် အရင်းခံအကြောင်းများ ပါဝင်သည်။ သို့သော် ဘုရားသခင်သည် သင့်အထဲ၌ မည်သည့်အရာကို ပြုလုပ်သည် ဖြစ်စေ၊ သူသည် သင့်ကို မည်သို့ တရားစီရင်ပြီး ပြစ်တင်ဆုံးမသည် ဖြစ်စေ၊ ရိုက်နှက်ပြီး ဆုံးမပဲ့ပြင်သည် ဖြစ်စေ၊ သင့်ကို မည်သို့ပြုပြင်သည်ဖြစ်စေ သင်က သူ့ကို အထင်လွဲမှားပြီး သင့်စိတ်ထဲ၌ သူနှင့်ပတ်သက်၍ ညည်းညူလျှင်ပင် ဘုရားသခင်သည် မဆုတ်မနစ် သည်းခံခြင်းဖြင့် သင့်အထဲတွင် ဆက်၍ အမှုပြုမည်ဖြစ်သည်။ ဤသို့ပြုလုပ်ရာ၌ ဘုရားသခင်၏ အဆုံးစွန်သော ရည်ရွယ်ချက်မှာ အဘယ်နည်း။ သင့်အနေဖြင့် ဘုရားသခင်၏ ရည်ရွယ်ချက်များကို တစ်နေ့ နားလည်နိုင်ဖို့အလို့ငှာ သူသည် သင့်ကို အသိတရားရစေရန် ဤနည်းလမ်းကို အသုံးပြုခြင်းဖြစ်သည်။ သို့သော် ဘုရားသခင်က ဤအဆုံးသတ်ကို သိမြင်သောအခါ မည်သည့်အရာကို သူရရှိလိုက်သနည်း။ အမှန်တွင် မည်သည့်အရာကိုမျှ သူ မရရှိလိုက်ပေ။ သို့ဆိုလျှင် ဤအရာကို အဘယ့်ကြောင့် ငါပြောသနည်း။ သင်၏ အရာခပ်သိမ်းသည် ဘုရားသခင်ထံမှ လာသောကြောင့် ဖြစ်သည်။ ဘုရားသခင်သည် မည်သည့်အရာကိုမျှ ရရှိရန် မလိုအပ်ပေ။ သူလိုအပ်သည့်အရာမှာ သူ၏အမှုကို ပြုစဉ်တွင် လူတို့အနေဖြင့် သူတောင်းဆိုသည့်အရာနှင့်အညီ သင့်တင့်လျောက်ပတ်စွာ လိုက်လျှောက်ပြီး ဝင်ရောက်ရန်၊ နောက်ဆုံးတွင် သမ္မာတရား လက်တွေ့ကျမှုအတိုင်း အသက်ရှင်နိုင်ရန်၊ လူသားပုံသဏ္ဌာန်ဖြင့် အသက်ရှင်နိုင်ရန်နှင့် နောက်ထပ် စာတန်၏ အထင်အမြင်မှားစေခြင်း၊ လိမ်လည်ခြင်းနှင့် စုံစမ်းသွေးဆောင်ခြင်း မခံရရန်၊ စာတန်ကို သူတို့ ပုန်ကန်နိုင်ရန်၊ ဘုရားသခင်ကို ကျိုးနွံနာခံပြီး ကိုးကွယ်ရန်ဖြစ်ကာ ထို့နောက်တွင် ဘုရားသခင်သည် ကောင်းစွာ ကျေနပ်အားရပြီး သူ၏ ကြီးမားသောအမှုက ပြီးမြောက်သည်ကိုသာ ဖြစ်လေသည်။ ဘုရားသခင်သည် မည်သည့်အရာကို ရရှိသနည်း။ ဘုရားသခင်က သင့်ကို ရရှိပြီး သင်သည် ဘုရားသခင်ကို ချီးမွမ်းနိုင်ခြင်း ဖြစ်သည်။ သို့သော် သင်၏ ချီးမွမ်းခြင်းက ဘုရားသခင်အတွက် မည်သည့်အရာ ဖြစ်သနည်း။ သူ့ကို သင် မချီးမွမ်းခဲ့လျှင် ဘုရားသည် ဘုရားမဟုတ်တော့မည်လော။ သူ့ကို သင် မချီးမွမ်းခဲ့လျှင် ဘုရားသည် အနန္တတန်ခိုး မရှိတော့မည်လော။ ဘုရားသခင်ကို သင် မချီးမွမ်းခြင်းက သူ၏ အနှစ်သာရ သို့မဟုတ် သူ၏ အဆင့်အတန်းကို ပြောင်းလဲစေမည်လော။ (မဟုတ်ပါ။) မဟုတ်ပေ။ ဤအရာကို ဘုရားသခင်၏ ချစ်ခြင်းမေတ္တာနှင့် အမှုတော်ဟုသာ ဆိုနိုင်သည်။ ဘုရားသခင်၏ ချစ်ခြင်းမေတ္တာအား ကြီးမားကျယ်ပြန့်သည်ဟု သင်တို့၏ နားလည်မှုအဖို့ ဤအဓိပ္ပာယ် ရှိသလော။ (မရှိပါ။) သင်တို့၏ နားလည်ခြင်းက ထိုအဆင့်အထိ မရောက်သေးပေ။ တစ်စုံတစ်ဦးက ဘုရားသခင်၏ စိတ်နှလုံးတော်ကို ကြေကွဲစေပြီး အခြားသူများက သူ့ကို ဘုရားသခင်က ကယ်တင်ဖို့ မဖြစ်နိုင်ဟု ယူဆသောအခါ၌ပင် သူ့ကိုယ်သူ ဆင်ခြင်သုံးသပ်လျက် မိမိပြုမူကျင့်ကြံပုံတို့၏ အမှားများကို သဘောပေါက်ပြီး နောင်တရသည့်အပြင် မိမိပြုလုပ်နေသော မကောင်းမှုကို ဘေးဖယ်ကာ သူ၏ ကယ်တင်ခြင်းကို လက်ခံသောအခါ ဘုရားသခင်၏ သဘောထားမှာ အဘယ်နည်း။ ဘုရားသခင်က သူ့ကို မည်သို့ပင်ဖြစ်စေ လက်ခံသည်။ လူတို့သည် မှန်ကန်သော လမ်းကြောင်းကို လျှောက်နေသရွေ့ ဘုရားသခင်သည် လူတို့၏ ပြစ်မှားခြင်းကို ထည့်တွက်စဉ်းစားမည် မဟုတ်ပေ။ ဤသည်မှာ ဘုရားသခင်၏ ချစ်ခြင်းမေတ္တာဖြစ်သည်။ ဤနေရာတွင် လူ၏ မည်သည့်အယူအဆကို ကုစားရမည်နည်း။ ယင်းမှာ ဘုရားသခင် ချစ်သည့်ပုံနှင့် ပတ်သက်သော အယူအဆဖြစ်သည်။ လူတို့သည် ၎င်းတို့၏ အယူအဆနှင့် စိတ်ကူးအမျိုးမျိုးကို ချန်ရစ်ထားသင့်သည်။ ၎င်းတို့သည် သူတို့၏ အယူအဆများကို လက်လွှတ်နိုင်ရန်အလို့ငှာ သမ္မာတရားကို ရှာဖွေရမည်ဖြစ်ပြီး သမ္မာတရားကို နားလည်ရမည် ဖြစ်သည်။ မိမိ၏ အယူအဆများကို ချန်ရစ်ထားဖို့ လွယ်ကူသော်လည်း မိမိ၏ အယူအဆများကို လုံးလုံးလျားလျား ပြောင်းလဲခြင်းက မလွယ်ကူပေ။ အကယ်၍ သင်သည် အနာဂတ်တွင် ထိုသို့သော အကြောင်းကိစ္စမျိုးကို ကြုံတွေ့ပြီး သင်၏အယူအဆများ ရှိလာပြန်ပါက ယင်းက မည်သည့်ပြဿနာမျိုး ဖြစ်သနည်း။ ဤအယူအဆမှာ သင့်အထဲတွင် နက်ရှိုင်းစွာ စွဲမြဲနေကြောင်း သက်သေထူမည် ဖြစ်သည်။ သင်သည် အချို့ကိစ္စများတွင် သမ္မာတရားကို မိတ်သဟာယပြုခြင်းအားဖြင့် အယူအဆများကို လက်လွှတ်နိုင်လျှင်ပင် အခြားကိစ္စအချို့တွင် ယင်းတို့ကို လက်လွှတ်နိုင်မည် မဟုတ်ပေ။ ကိစ္စတစ်ခုတွင် အယူအဆတစ်ခုကို လက်လွှတ်ရန် လွယ်ကောင်းလွယ်မည် ဖြစ်သော်လည်း လူတို့အား ၎င်းတို့၏ အယူအဆများကို လုံးဝ ဖြေရှင်းအောင်လုပ်ရန် မလွယ်ကူပေ။ လူတစ်ဦးသည် မိမိ၏ အယူအဆများနှင့်ဆိုင်သည့် ပြဿနာကို လုံးဝမဖြေရှင်းနိုင်မီ သမ္မာတရားများစွာကို နားလည်ရမည်။ ဤအရာက လူတို့ကြုံတွေ့သော ကိစ္စများတွင် သမ္မာတရားကို ရှာဖွေရန်၊ ဘုရားသခင်၏ ချစ်ခြင်းမေတ္တာကို လက်တွေ့တွေ့ကြုံရန်နှင့် အသိအမှတ်ပြုရန် သူတို့ကို တောင်းဆိုပြီးလျှင် ယင်းက လူတို့ ဘုရားသခင်ကို သိနိုင်ဖို့အလို့ငှာ ဘုရားသခင်အနေဖြင့် လုပ်ဆောင်ချက်များစွာကို ပြုလုပ်ရန် လိုအပ်လေသည်။ လူတို့က ဘုရားသခင်ကို သိသောအခါမှသာ ဘုရားသခင်နှင့် ပတ်သက်သော သူတို့၏ အယူအဆများနှင့် စိတ်ကူးများ ထားရှိခြင်း ပြဿနာကို လုံးလုံးလျားလျား ဖယ်ရှားနိုင်မည် ဖြစ်သည်။

ယခုတွင် သင်တို့ စိစစ်ဖို့လိုသည့် အရာတို့မှာ ဘုရားသခင်၏ အမှုတော်နှင့်ပတ်သက်သော အယူအဆများနှင့် ဤအယူအဆများမှာ မည်သည့်အရာများဖြစ်သည် ဟူသည်တို့ဖြစ်ပြီး ဘုရားသခင်၏ အမှုတော်၊ ဘုရားသခင်၏ အချုပ်အခြာအာဏာနှင့် ကြိုတင်စီမံမှုများအပြင် ဘုရားသခင်အမှုပြုသည့် နည်းလမ်းတို့နှင့် ပတ်သက်၍ သင်၏ အမျိုးမျိုးသော စိတ်ကူးများ၊ အတိုက်အခံလုပ်ခြင်းများနှင့် တောင်းဆိုချက်များကို အဓိကအားဖြင့် အကျဉ်းချုပ်ရန် ဖြစ်သည်။ ဤအရာများက ဘုရားသခင်၏ စီစဉ်ညွှန်ကြားမှုများနှင့် အစီအစဉ်များအား ကျိုးနွံနာခံခြင်းမှ သင့်ကို ဟန့်တားနိုင်ကာ သင့်အပေါ် ဘုရားသခင် ပြုလုပ်ထားသမျှအား သင့်အနေဖြင့် အထင်လွဲမှားပြီး အတိုက်အခံလုပ်စေနိုင်သည်။ ထိုသို့သော အယူအဆများမှာ အလွန်စိုးရိမ်ရပြီး စိတ်ဖြာလေ့လာထိုက်သည်။ သာဓကအားဖြင့် လူအချို့သည် လူတို့အား တရားစီရင်ပြီး ပြစ်တင်ရှုတ်ချသည့် ဘုရားသခင်၏ နှုတ်ကပတ်တော်များကို ဖတ်ပြီး အယူအဆများထားရှိကာ “ဘုရားသခင်က ကျွန်ုပ်လိုလူတို့ကို မချစ်ကြောင်း ပြောသည်ဖြစ်၍ သူ ကျွန်ုပ်ကို ကယ်တင်လိမ့်မည် မဟုတ်” ဟု ဆိုသည်။ ဤသည်မှာ အယူအဆ မဟုတ်လော။ ဤအယူအဆ၏ အကျိုးဆက်မှာ မည်သည့်အရာ ဖြစ်မည်နည်း။ သင်၌ မည်သည့် ယိုယွင်းမှုရှိသည်ဖြစ်စေ၊ သင်သည် မည်ကဲ့သို့သော လူစားမျိုးဖြစ်သည်ဖြစ်စေ ဘုရားသခင်သည် သူ့အား ပုန်ကန်သောလူတို့ကို မနှစ်သက်ကြောင်း သင်သိသည်ဖြစ်၍ သင် အဘယ့်ကြောင့် နောင်တမရသနည်း။ အကယ်၍ သင်သည် သမ္မာတရားကို လက်ခံပါက သင်၏ ဖောက်ပြန်ပျက်စီးခြင်းကို ဖယ်ရှားပြီး ဘုရားသခင်ကို လုံးလုံးလျားလျား ကျိုးနွံနာခံလျှင် သင့်ကို ဘုရားသခင် နှစ်သက်မည်မဟုတ်လော။ ဘုရားသခင်က သင့်ကို ကယ်တင်လိမ့်မည် မဟုတ်ဟုဆိုကာ သင်သည် အဘယ့်ကြောင့် သူ့အပေါ်ဆုံးဖြတ်သတ်မှတ်သနည်း။ သင်၌ရှိသည့် အပျက်သဘောဆောင်သော ဤအတွေးများက သင့်အား ဘုရားသခင်နောက်လိုက်ခြင်းနှင့် သူ၏အမှုတော်ကို တွေ့ကြုံခြင်းမှ ဟန့်တားလိမ့်မည်။ ယင်းတို့က သင့်အား ရပ်တန့်မြဲ ရပ်တန့်နေစေပြီး သင့်အား စိတ်ပျက်အားလျော့လျက် လေလွင့်နေစေကာ သင့်အား ဘုရားသခင်ကိုပင် ငြင်းပယ်စေလိမ့်မည်။ အန္တိခရစ်များနှင့် ဆိုးယုတ်သော လူတို့သည် အသင်းတော်အချို့ထဲတွင် ပေါ်ထွက်လာပြီး အနှောင့်အယှက်များကို ဖန်တီးကာ ထိုသို့ပြုခြင်းဖြင့် လူအချို့ကို အထင်အမြင်မှားစေကြသည်။ ဤသည်မှာ ‌ကောင်းသောအရာလော သို့မဟုတ် ဆိုးသောအရာလော။ ဤသည်မှာ ဘုရားသခင်၏ ချစ်ခြင်းမေတ္တာလော၊ သို့မဟုတ် ယင်းမှာ ဘုရားသခင်က လူတို့ကို ကစားပြီး ထိုသူတို့ကို ထုတ်ဖော်နေခြင်းလော။ ဤသည်ကို သင် နားမလည်နိုင်သည် မဟုတ်လော။ ဘုရားသခင်သည် သူကယ်တင်လိုသော သူတို့ကို စုံလင်အောင်ပြုရန်နှင့် ကယ်တင်ရန်အတွက် ဖြစ်ရပ်များနှင့် အမှုအရာများအားလုံးကို သူ၏အမှုတော်လုပ်ငန်းအဖို့ အသုံးပြုပြီး သမ္မာတရားကို အမှန်တကယ် ရှာဖွေပြီး သမ္မာတရားကို လက်တွေ့လုပ်ဆောင်သောသူတို့ နောက်ဆုံး ရရှိသောအရာမှာ သမ္မာတရားဖြစ်၏။ သို့ရာတွင် သမ္မာတရားကို မရှာဖွေသောသူအချို့သည် ညည်းတွားကာ “ဘုရားသခင် ဤပုံစံဖြင့် အမှုပြုသည်မှာ မမှန်ကန်ပေ။ ယင်းက ကျွန်ုပ်အား များစွာ ဒုက္ခရောက်စေသည်။ ကျွန်ုပ်သည် အန္တိခရစ်များနှင့် ပေါင်းမိလုနီးပါး ဖြစ်သည်။ အကယ်၍ ဤအရာကို ဘုရားသခင်က အမှန်ပင် ကြိုတင်စီမံလျှင် သူသည် လူတို့ကို အန္တိခရစ်များနှင့် ပေါင်းမိရန် မည်သို့များ အခွင့်ပေးနိုင်သနည်း” ဟု ဆိုကြသည်။ ဤတွင် မည်သည့်အရာ ဖြစ်ပျက်နေသနည်း။ သင် အန္တိခရစ်များနောက်သို့ မလိုက်ခြင်းက သင်၌ ဘုရားသခင်၏ ကွယ်ကာမှုရှိကြောင်း သက်သေပြသည်။ အကယ်၍ သင်သည် အန္တိခရစ်များနှင့် ပေါင်းမိပါက ယင်းသည် ဘုရားသခင်အား သစ္စာဖောက်ခြင်းဖြစ်ပြီး ဘုရားသခင်က သင့်ကို အလိုမရှိတော့ပေ။ သို့ဆိုလျှင် ဤအန္တိခရစ်များနှင့် ဆိုးယုတ်သော လူတို့က အသင်းတော်ထဲ၌ အနှောင့်အယှက်များ ဖြစ်ပွားစေသည်မှာ ကောင်းသောအရာလော သို့မဟုတ် ဆိုးသောအရာလော။ အပြင်ပန်းအားဖြင့် ယင်းကို ဆိုးသောအရာအဖြစ် ထင်ရသော်လည်း ဤအန္တိခရစ်များနှင့် ဆိုးယုတ်သော လူတို့ ထုတ်ဖော်ခံရသောအခါ သင်သည် ပိုင်းခြားသိမြင်မှု၌ တိုးတက်လာကာ ထိုသူတို့သည် ဖယ်ရှားခြင်းခံရပြီး သင်သည် ဝိညာဉ်ရင့်သန်မှု၌ တိုးတက်လာသည်။ အနာဂတ်တွင် ထိုကဲ့သို့သော လူတို့ကို ကြုံတွေ့ရသောအခါ ထိုသူတို့သည် ၎င်းတို့၏ သရုပ်မှန်ကို မပြသမီကပင် သင်သည် ၎င်းတို့နှင့်ပတ်သက်၍ ပိုင်းခြားသိမြင်မှု ရှိမည်ဖြစ်ပြီး ၎င်းတို့ကို ငြင်းပယ်လိမ့်မည်။ ဤအရာက သင့်အား သင်ခန်းစာများကို သင်ယူရန်နှင့် အကျိုးရရှိစေရန် အခွင့်ပေးလိမ့်မည်။ သင်သည် အန္တိခရစ်များအား မည်ကဲ့သို့ ပိုင်းခြားသိမြင်ရမည်ကို သိမည်ဖြစ်ပြီး စာတန်၏ အထင်အမြင်မှားစေခြင်းကို ခံရတော့မည် မဟုတ်ပေ။ သို့ဖြစ်၍ ငါ့ကိုပြောလော့၊ လူတို့အား နှောင့်ယှက်ပြီး အထင်အမြင်မှားစေသည့် အန္တိခရစ်များရှိခြင်းသည် ကောင်းသောအရာတစ်ခု မဟုတ်သလော။ လူတို့သည် ဤအဆင့်အထိ တွေ့ကြုံရပြီးသောအခါမှသာ ဘုရားသခင်သည် ၎င်းတို့၏ အယူအဆများနှင့် စိတ်ကူးများအတိုင်း မလုပ်ဆောင်ခဲ့ကြောင်း၊ ဘုရားသခင်သည် အနှောင့်အယှက်များကို သဲသဲမဲမဲ ဖန်တီးရန် အဆင်းနီသော နဂါးကြီးကို ခွင့်ပြုပြီး ဘုရားသခင် ရွေးကောက်ထားသော လူတို့ကို အထင်အမြင်မှားစေရန် အန္တိခရစ်များကို ခွင့်ပြုကာ၊ ဤသို့ဖြင့် သူသည် သူရွေးကောက်ထားသော လူတို့ကို စုံလင်စေဖို့အလို့ငှာ စာတန်အား သူ၏ အမှုတော်လုပ်ငန်း၌ အသုံးပြုနိုင်ကြောင်း လူတို့ တွေ့မြင်နိုင်သည်။ ထိုအခါမှသာ လူတို့အနေဖြင့် ဘုရားသခင်၏ အပင်ပန်းခံသော ရည်ရွယ်ချက်များကို နားလည်လေသည်။ လူအချို့က “ကျွန်ုပ်သည် အန္တိခရစ်များ၏ အထင်အမြင်မှားစေခြင်းကို နှစ်ကြိမ်ခံခဲ့ရပြီး ထိုသူတို့ကို ကျွန်ုပ် ပိုင်းခြားသိမြင်မှု မရှိနိုင်သေးချေ။ အကယ်၍ ပို၍ပင် စဉ်းလဲသော အန္တိခရစ်တစ်ဦး ပေါ်လာပါက ကျွန်ုပ်သည် ထပ်၍သာ အထင်အမြင်မှားစေခြင်းကိုခံရမည်” ဟု ဆိုကြသည်။ သို့ဆိုလျှင် သင်သည် ယင်းကို တွေ့ကြုံပြီး သင်ခန်းစာ သင်ယူနိုင်ရန်အတွက် ယင်းကို ထပ်၍ ဖြစ်ပျက်စေလော့။ ဘုရားသခင်သည် သူ့အနေဖြင့် လူသားမျိုးနွယ်ကို စာတန်၏စွမ်းအားမှ ကယ်တင်နိုင်ရန်အလို့ငှာ အမှုအရာများကို ဤအတိုင်း ပြုရမည်ဖြစ်သည်။ ဤနေရာတွင် ဘုရားသခင် အမှုပြုသည့်နည်းလမ်းကို ဖော်ပြရန် စကားရပ်နှစ်ခုကို အသုံးပြုနိုင်ကာ ယင်းတို့မှာ ဘုရားသခင် အမှုပြုသည့် နည်းလမ်းအမျိုးမျိုးသည် သာမန်ထက်ထူးကဲခြင်းနှင့် သာမန်လူတို့၏ စိတ်ကူးထက် ကျော်လွန်ခြင်းတို့ ဖြစ်သည်။ “သာမန်ထက်ထူးကဲခြင်း” နှင့် “စိတ်ကူးထက် ကျော်လွန်ခြင်း” ဟူသည့် စကားရပ်နှစ်ခုကို အသုံးပြုလျက် ဘုရားသခင်၏ အမှုတော်ကို ငါ အဘယ့်ကြောင့် အနက်ဖွင့်ရသနည်း။ ယင်းမှာ ဖောက်ပြန်ပျက်စီးသော လူသားမျိုးနွယ်သည် ဤအရာများကို နားမလည်နိုင်သည့်အပြင် သမ္မာတရား၊ ဘုရားသခင် အမှုပြုသည့်နည်းလမ်း၊ သို့မဟုတ် စာတန်အား သူ၏တိုက်ခိုက်မှု၌ ဘုရားသခင်၏ ဉာဏ်ပညာတို့ကို နားမလည်သောကြောင့် ဖြစ်သည်။ လူသားမျိုးနွယ် အားလုံးသည် ဤအရာများနှင့်ပတ်သက်၍ သဘောပေါက်နားလည်နိုင်ခြင်း မရှိကြပေ။ သို့ဆိုလျှင် လူတို့သည် ထင်မြင်ချက်များနှင့် အယူအဆများကို အဘယ်သို့ ထားရှိနိုင်သေးသနည်း။ ယင်းမှာ ၎င်းတို့သည် အသိပညာ အနည်းငယ်ကိုသာ သင်ယူပြီး သြဝါဒအချို့ကို နားလည်ကာ မိမိတို့၏ကိုယ်ပိုင်နှစ်သက်မှုများ ရှိကြပြီး၊ သို့ဖြစ်၍ ၎င်းတို့သည် ထိုထိုသော အယူအဆများနှင့် စိတ်ကူးများကို ထားရှိကြသောကြောင့်ဖြစ်သည်။ သို့ရာတွင် ဝိညာဉ်ရေးရာနယ်ပယ်နှင့်တကွ ဘုရားသခင်ပြုသော အမှုတော်နှင့် ပတ်သက်လာလျှင် ၎င်းတို့သည် ဤအရာများကို လုံးဝ နားမလည်ကြပေ။ နောက်ဆုံးသောကာလတွင် ဖန်ဆင်းရှင်သည် လူသားမျိုးနွယ် တစ်ရပ်လုံးကို တိုက်ရိုက်ရင်ဆိုင်ပြီး သူ၏ နှုတ်ကပတ်တော်များကို မိန့်မြွက်သည်။ ဤသည်မှာ ကမ္ဘာမြေဖန်ဆင်းခြင်းကတည်းက ပထမဆုံးအကြိမ် ဖြစ်ပျက်ဖူးခြင်းဖြစ်၏။ ဆိုလိုသည်မှာ သူသည် လူသားမျိုးနွယ် တစ်ရပ်လုံးကို ရင်ဆိုင်ပြီး ဤပုံစံဖြင့် လုပ်ဆောင်ချက်များကို လူပုံအလယ်၌ ဆောင်ရွက်ခြင်း၊ သူ၏ စီမံခန့်ခွဲမှု အစီအစဉ်ကို လူသိရှင်ကြား ကြေညာပြီးနောက် ယင်းကို လူသားမျိုးနွယ်ကြားတွင် အကောင်အထည်ဖော် ဆောင်ရွက်ခြင်းဖြစ်၏။ ဤသည်မှာ ပထမဆုံးကြိမ် ဤအရာ ဖြစ်ပျက်ဖူးခြင်း ဖြစ်၏။ လူတို့သည် ဘုရားသခင်၏ အတွေးအခေါ်၊ ဘုရားသခင်၏ အနှစ်သာရနှင့် ဘုရားသခင် အလုပ်လုပ်ပုံဟူသည့် ဤလောကအား နားလည်သဘောပေါက်ခြင်း မရှိနိုင်ဘဲ အစိမ်းသက်သက် ဖြစ်ကြသောကြောင့် လူတို့အနေဖြင့် ဤအရာများနှင့် ပတ်သက်၍ အယူအဆများ ထားရှိသည်မှာ ပုံမှန်ဖြစ်သော်လည်း ဤအရာက ၎င်းတို့သည် သမ္မာတရားနှင့် ကိုက်ညီသည်ဟု ဆိုလိုခြင်းမဟုတ်ပေ။ လူတို့၏ အယူအဆများက မည်သို့ပင် ပုံမှန်ဖြစ်စေ ၎င်းတို့သည် သမ္မာတရားကို ဆန့်ကျင်နေဆဲ ဖြစ်ပြီး ဘုရားသခင်၏ နှုတ်ကပတ်တော်များနှင့် သဘောချင်းမတူညီဘဲ ဘုရားသခင်၏ ရည်ရွယ်ချက်များနှင့် ကွဲလွဲဆန့်ကျင်ကြသည်။ အကယ်၍ ဤအယူဆများကို အချိန်မီပုံစံဖြင့် မဖြေရှင်းလျှင် ယင်းတို့သည် ဘုရားသခင်၏ အလုပ်ကို တွေ့ကြုံနေသော လူတို့နှင့် သူတို့ကိုယ်တိုင်၏ အသက်ဝင်ရောက်မှုအတွက် ကြီးမားသော ပိတ်ဆို့မှုဖြစ်မည်ဖြစ်၏။ ထို့အတွက်ကြောင့် လူသားအယူအဆများနှင့် ပတ်သက်လာလျှင် ယင်းတို့သည် လူတို့၏ စိတ်ကူးများ၊ ထင်မြင်ချက်များနှင့် မည်မျှ ကိုက်ညီသည်ဖြစ်စေ သမ္မာတရား၊ ဘုရားသခင်၏ နှုတ်ကပတ်တော်နှင့် မကိုက်ညီသရွေ့ ၎င်းတို့အားလုံးသည် သမ္မာတရားနှင့် ဆန့်ကျင်ဘက်ဖြစ်ပြီး ဘုရားသခင်အား အတိုက်အခံဖြစ်နေကာ ဘုရားသခင်နှင့် သဟဇာတမကျပေ။ ၎င်းတို့၏ အယူအဆများက လူတို့၏ စိတ်ကူးများနှင့် အဘယ်သို့ ကိုက်ညီနိုင်သည်ဖြစ်စေ၊ လူတို့သည် ယင်းတို့ကို ပိုင်းခြားသိမြင်ရန် အမြဲကြိုးစားသင့်သည်။ ၎င်းတို့သည် မိမိတို့၏ အယူအဆများကို လုံးလုံးလျားလျား ကျိုးကြောင်းမမြင်ဘဲ လက်မခံသင့်ပေ။ လူသားမျိုးနွယ်သည် မည်သည့်အရာကို လက်ခံသင့်သနည်း။ လူသားမျိုးနွယ်သည် ဘုရားသခင်၏ နှုတ်ကပတ်တော်များ၊ သမ္မာတရားနှင့် ဘုရားသခင်ထံလာသည့် အပြုသဘောဆောင်သော အရာများအားလုံးကို လက်ခံသင့်သည်။ စာတန်နှင့် သက်ဆိုင်သည့် အရာများကိုမူ ဤအရာများက မည်သို့ကောင်းမွန်သည်ဖြစ်စေ၊ ဤအရာများသည် သူတို့၏ကိုယ်ပိုင် စိတ်ကူးများနှင့် မည်သို့ကိုက်ညီသည်ဟု လူတို့တွေးထင်သည်ဖြစ်စေ ၎င်းတို့သည် ယင်းတို့ကို လက်ခံရမည့်အစား ငြင်းပယ်ရမည်။ ဤနည်းအားဖြင့်သာ လူတို့သည် ဘုရားသခင်အား ကျိုးနွံနာခံခြင်းကို စွမ်းဆောင်ရရှိနိုင်ပြီး ဖန်ဆင်းရှင်၏ တောင်းဆိုချက်များကို ဖြည့်ဆည်းပေးနိုင်မည် ဖြစ်သည်။

လူတို့၏ အယူအဆများကို ဘုရားသခင်၏ နှုတ်ကပတ်တော်များအားဖြင့်၊ သမ္မာတရားကို အသုံးပြုခြင်းအားဖြင့်သာလျှင် ဖြေရှင်းနိုင်သည်။ ယင်းတို့ကို အယူဝါဒအကြောင်း ဟောပြောခြင်းအားဖြင့်၊ အားပေးတိုက်တွန်းမှု ပေးခြင်းအားဖြင့် ဖယ်ရှား၍မရပေ။ ယင်းမှာ သိပ်မလွယ်ကူချေ။ လူတို့သည် ဖြောင့်မတ်သော ကိစ္စများအတွက် ဆက်ကပ်မှု မရှိ‌သော်လည်း ဖယ်ရှားဖို့ခက်ခဲသည်ဟု ၎င်းတို့တွေ့ရှိသည့် အမျိုးမျိုးသော အယူအဆများ သို့မဟုတ် ကောက်ကျစ်ဆိုးယုတ်သော၊ လွဲချော်နေသော အရာများကိုမူ တွယ်ဖက်ထားတတ်သည်။ ဤအရာ၏ အကြောင်းရင်းမှာ အဘယ်နည်း။ ယင်းမှာ ၎င်းတို့၌ ဖောက်ပြန်ပျက်စီးသော စိတ်သဘောထားများ ရှိသောကြောင့် ဖြစ်သည်။ လူတို့၏ အယူအဆများက ကြီးမားသည်ဖြစ်စေ၊ သေးငယ်သည်ဖြစ်စေ၊ ပြင်းထန်သည်ဖြစ်စေ၊ မပြင်းထန်သည်ဖြစ်စေ အကယ်၍ ၎င်းတို့၌ ဖောက်ပြန်ပျက်စီးသော စိတ်သဘောထားများ မရှိပါက ဤအယူအဆများမှာ ဖြေရှင်းဖို့ လွယ်ကူသည်။ အားလုံးကိုခြုံငုံကြည့်လျှင် အယူအဆများမှာ တွေးခေါ်ပုံတစ်မျိုးသာ ဖြစ်သည်။ သို့သော် မာနထောင်လွှားခြင်း၊ မာကျောခြင်းနှင့် ကောက်ကျစ်ဆိုးယုတ်မှုပင် ဟူသည့် လူတို့၏ ဖောက်ပြန်ပျက်စီးသော စိတ်သဘောထားများကြောင့် အယူအဆများသည် လူတို့အား ဘုရားသခင်နှင့် အတိုက်အခံလုပ်ပြီး ဘုရားသခင်အပေါ် အဓိပ္ပာယ်ကောက်လွဲကာ ဝေဖန်၍ပင်သုံးသပ်စေသည့် စနက်တံတစ်ခု ဖြစ်လာသည်။ ဘုရားသခင်နှင့် ပတ်သက်၍ အယူအဆများကို ထားရှိသောအခါ မည်သူသည် သူ့ကို ကျိုးနွံနာခံပြီး ချီးမွမ်းနိုင်ဦးမည်နည်း။ မည်သူမျှ မရှိချေ။ အယူအဆများ ထားရှိလျှင် လူတို့သည် ဘုရားသခင်အပေါ် အတိုက်အခံလုပ်ကြသည်။ သူနှင့်ပတ်သက်၍ မကျေမနပ်ပြောကြသည်။ သူ့ကို ဝေဖန်သုံးသပ်ကြသည်။ ပြီးလျှင် သူ့ကို ရှုတ်ချပြစ်တင်ခြင်းပင် ပြုကြသည်။ ဤသည်မှာ အယူအဆများသည် ဖောက်ပြန်ပျက်စီးသော စိတ်သဘောထားများထဲမှ ပေါ်ထွက်လာကြောင်း ပြသရန်လုံလောက်ကာ အယူအဆများ ပေါ်ထွက်လာခြင်းသည် ဖောက်ပြန်ပျက်စီးသော စိတ်သဘောထားများ၏ ထုတ်ဖော်ခြင်းဖြစ်၍ ထုတ်ဖော်လိုက်သည့် ဖောက်ပြန်ပျက်စီးသော စိတ်သဘောထားများ အားလုံးသည် ဘုရားသခင်အား ပုန်ကန်ပြီး ဆန့်ကျင်ကြသည်။ လူအချို့က “ကျွန်ုပ်တွင် အယူအဆများ ရှိသော်လည်း ဘုရားသခင်ကို မဆန့်ကျင်” ဟု ပြောကြသည်။ ဤသည်မှာ လှည့်စားတတ်သော စကားဖြစ်၏။ ၎င်းတို့သည် မည်သည့်အရာကိုမျှ မပြောလျှင်ပင် ၎င်းတို့၏ စိတ်နှလုံးများထဲတွင် အတိုက်အခံလုပ်နေသေးကာ ၎င်းတို့၏ အပြုအမူက အတိုက်အခံလုပ်တတ်သည်။ ထိုကဲ့သို့သော လူတို့သည် ဤသို့ဖြစ်သောအခါ၌ သမ္မာတရားကို ကျိုးနွံနာခံနိုင်သေးသလော။ ယင်းမှာ မဖြစ်နိုင်ပေ။ ဖောက်ပြန်ပျက်စီးသော စိတ်သဘောထားတစ်ခု၏ ထိန်းချုပ်ခြင်းကို ခံရလျက် ၎င်းတို့သည် ၎င်းတို့၏ အယူအဆများကို ဖက်တွယ်ကြ၏။ ၎င်းတို့၏ ဖောက်ပြန်ပျက်စီးသော စိတ်သဘောထားများက ဤအရာကို ဖြစ်ပေါ်စေခြင်းဖြစ်သည်။ ထို့ကြောင့် အယူအဆများကို ဖြေရှင်းသည်နှင့်အမျှ၊ လူတို့၏ ဖောက်ပြန်ပျက်စီးသော စိတ်သဘောထားများလည်း ဖြေရှင်းခံရလေသည်။ အကယ်၍ လူတို့၏ ဖောက်ပြန်ပျက်စီးသော စိတ်သဘောထားများ ဖြေရှင်းခံရပါက ၎င်းတို့၏ မရင့်ကျက်သည့်၊ ကလေးဆန်သည့် အတွေးများစွာအပြင် အယူအဆများ ဖြစ်လာပြီးသားဖြစ်သည့် အရာများပင်လျှင် ၎င်းတို့အတွက် ပြဿနာတစ်ခု မဟုတ်ပေ။ ယင်းတို့သည် အတွေးများသာဖြစ်ပြီး သင်၏တာဝန်ကို ထမ်းဆောင်ခြင်းအား၊ သို့မဟုတ် ဘုရားသခင်ကို သင်၏ကျိုးနွံနာခံခြင်းအား မထိခိုက်ပေ။ အယူအဆများနှင့် ဖောက်ပြန်ပျက်စီးသော စိတ်သဘောထားများသည် ဆက်စပ်နေကြ၏။ တစ်ခါတစ်ရံတွင် အယူအဆတစ်ခုသည် သင်၏စိတ်နှလုံးထဲတွင် ရှိသော်လည်း သင်၏ လုပ်ရပ်များကို ယင်းက မညွှန်ကြားပေ။ ယင်းက သင်၏ လက်ငင်းအကျိုးစီးပွားများကို မထိပါးသည့်အချိန်တွင် သင်သည် ယင်းကို မသိကျိုးကျွန်ပြု၏။ သို့သော် ယင်းကို မသိကျိုးကျွန်ပြုခြင်းသည် သင်၏ အယူအဆအတွင်းတွင် ဖောက်ပြန်ပျက်စီးသော စိတ်သဘောထားမရှိဟု မဆိုလိုသကဲ့သို့ သင်၏အယူအဆနှင့် ကွဲလွဲသည့် တစ်စုံတစ်ရာ ဖြစ်ပျက်သည့်အခါ သင်သည် သဘောထားတစ်ခုခု၊ သင်၏ စိတ်သဘောထားက စိုးမိုးထားသည့် သဘောထားတစ်ခုဖြင့် ယင်းကို ဖက်တွယ်ထားလေသည်။ ဤစိတ်သဘောထားမှာ မာကျောမှု ဖြစ်နိုင်သည်၊ မာနထောင်လွှားမှု ဖြစ်နိုင်သကဲ့သို့ ရက်စက်ကြမ်းကြုတ်မှု ဖြစ်နိုင်သည်။ သင်က “ကျွန်ုပ်၏ ရှုထောင့်အမြင်သည် ကြိမ်ဖန်များစွာ ပညာရပ်ဆိုင်ရာ အတည်ပြုခံရပြီးဖြစ်သည်။ လူတို့သည် ထို အမြင်ကို နှစ်ထောင်ပေါင်းများစွာကြာအောင် စွဲကိုင်လာကြပြီးဖြစ်သည်၊ ထို့ကြောင့် အဘယ်ကြောင့် ကျွန်ုပ်မစွဲကိုင်နိုင်ရသနည်း။ လူသား၏ အယူအဆများနှင့် မကိုက်ညီသည့် ကိုယ်တော်မိန့်မြွက်သော အရာများသည် မမှန်ကန်သောကြောင့် ယင်းတို့သည် သမ္မာတရားဖြစ်ပြီး ယင်းတို့သည် အခြားအရာအားလုံး၏အထက်တွင် ရှိသည်ဟု အဘယ်ကြောင့် ကိုယ်တော်ပြောနိုင်သေးသနည်း။ ကျွန်ုပ်၏ ရှုထောင့်အမြင်သည် လူသားမျိုးနွယ် အားလုံးထဲတွင် အမြင့်မားဆုံး ဖြစ်သည်” ဟု ဆိုရလောက်အောင် သင့်ကို ဘုရားသခင်ထံ လေလုံးထွားစေလေသည်။ အယူအဆတစ်ခုက သင့်ကို ဤကဲ့သို့ပြုမူခြင်းသို့၊ ထိုသို့သော သင်္ကြန်အမြောက်ဖောက်ခြင်းသို့ ဆိုက်ရောက်စေနိုင်သည်။ မည်သည့်အရာက ဤအရာကို ဖြစ်ပေါ်စေသနည်း။ (ဖောက်ပြန်ပျက်စီးသော စိတ်သဘောထားများဖြစ်သည်။) ယင်းသည် မှန်၏။ ယင်းကို ဖောက်ပြန်ပျက်စီးသော စိတ်သဘောထားများက ဖြစ်ပေါ်စေခြင်းဖြစ်သည်။ အယူအဆများနှင့် လူတို့၏ ဖောက်ပြန်ပျက်စီးသော စိတ်သဘောထားများကြား တိုက်ရိုက်ဆက်နွှယ်မှု တစ်ခုရှိပြီး ၎င်းတို့၏ အယူအဆများကို ဖြေရှင်းရမည်ဖြစ်သည်။ ဘုရားသခင်ကို ယုံကြည်ခြင်းနှင့် ပတ်သက်သည့် လူတို့၏ အယူအဆများကို ဖြေရှင်းပြီးသည်နှင့် တစ်ပြိုင်နက်၊ ဘုရားအိမ်တော်၏ အလုပ်အစီအစဉ်များကို ကျိုးနွံနာခံဖို့ ၎င်းတို့အတွက် လွယ်ကူလာ၏၊ ထို့ကြောင့် ၎င်းတို့သည် ၎င်းတို့၏ တာဝန်ကို သာ၍ချောမွေ့စွာ ကောင်းကောင်း ထမ်းဆောင်ကြသည်၊ ၎င်းတို့သည် ကွေ့ပတ်သွားသော လမ်းကြောင်းများအတိုင်း မလိုက်ကြ၊ အဖျက်အမှောင့်မလုပ်ကြ၊ သို့မဟုတ် မနှောင့်ယှက်ကြသကဲ့သို့ ဘုရားသခင်အပေါ် အရှက်ရစေသည့် မည်သည့်အရာကိုမျှ ၎င်းတို့ မလုပ်ဆောင်ကြချေ။ အကယ်၍ လူတို့၏ အယူအဆများနှင့် စိတ်ကူးများကို မဖြေရှင်းပါက နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေသည့် အရာများ လုပ်ဆောင်ဖို့ ၎င်းတို့အတွက် လွယ်ကူလာ၏။ သာ၍ဆိုးရွားသော ကိစ္စများတွင် လူတို့၏ အယူအဆများသည် ၎င်းတို့အထဲတွင် ဘုရားသခင်၏ လူ့ဇာတိခံယူခြင်းကို အတိုက်အခံလုပ်နိုင်၏၊ အယူအဆများနှင့်ပတ်သက်၍ ဆိုရလျှင် ယင်းတို့သည် သမ္မာတရားနှင့် မကိုက်ညီသည့် မှားယွင်းသော အမြင်များဖြစ်သည်မှာ သေချာ၏၊ ယင်းတို့သည် သမ္မာတရားနှင့် လုံးလုံးလျားလျား ဆန့်ကျင်ပြီး လူတို့အထဲ၌ ဘုရားသခင်အား အတိုက်အခံလုပ်သည့် စိတ်ခံစားမှုမျိုးစုံကို ပေါ်ထွက်လာစေနိုင်သည်။ ဤအတိုက်အခံလုပ်ခြင်းက သင့်အား ခရစ်တော်ကို မေးခွန်းထုတ်စေနိုင်ပြီး သူ့ကို လက်မခံနိုင် သို့မဟုတ် ကျိုးနွံနာခံနိုင်ခြင်း မရှိ ဖြစ်လာစေကာ တစ်ချိန်တည်းတွင်ပင် သင်၏သမ္မာတရားကို လက်ခံခြင်းနှင့် သမ္မာတရား လက်တွေ့ကျမှုထဲသို့ ဝင်ရောက်ခြင်းကို ထိခိုက်စေပေသည်။ သာ၍ပင် ဆိုးရွားသ‌ည့် ကိစ္စရပ်များတွင်၊ ဘုရားသခင်၏ အမှုနှင့်ပတ်သက်သည့် လူတို့၏ အယူအဆအမျိုးမျိုးသည် ၎င်းတို့အား ဘုရားသခင်၏အမှု၊ ဘုရားသခင်အမှုပြုသည့် နည်းလမ်းများနှင့် ဘုရားသခင်၏ အချုပ်အခြာအာဏာနှင့် အစီအစဉ်များကို ငြင်းပယ်စေ၏။ ထိုသို့ဖြစ်လျှင် ၎င်းတို့၌ ကယ်တင်ခြင်းနှင့်ဆိုင်သည့် မျှော်လင့်ချက် ဘာဆိုဘာမျှ မရှိပေ။ လူတို့၌ ဘုရားသခင်၏ မည်သည့်သွင်ပြင်လက္ခဏာနှင့် ပတ်သက်၍ အယူအဆများ ရှိသည်ဖြစ်စေ ဤအယူအဆများနောက်ကွယ်တွင် ၎င်းတို့၏ ဖောက်ပြန်ပျက်စီးသော စိတ်သဘောထားများ ခိုအောင်းနေ၏၊ ယင်းအယူအဆများက လူတို့အား ၎င်းတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားများကို အသုံးပြုလျက် ဘုရားသခင်၏အမှု၊ ဘုရားသခင်ကိုယ်တော်တိုင်နှင့် ဘုရားသခင်၏ စိတ်သဘောထားတို့ကို ချဉ်းကပ်ရန် မူမမှန်သော အကြောင်းပြချက်တစ်ခုကို သာ၍ပင် ပေးရင်း၊ ဤဖောက်ပြန်ပျက်စီးသော စိတ်သဘောထားများကို သာ၍ ဆိုးလာစေ၏၊ ဤအရာက ၎င်းတို့အား ဘုရားသခင်ကို ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် ခုခံဖို့ အားပေးတိုက်တွန်းသည် မဟုတ်လော။ ဤသည်မှာ လူသားအတွက် အယူအဆများ၏ အကျိုးဆက် ဖြစ်သည်။

ငါတို့သည် ယခင်က လူသား၏ အယူအဆများအကြောင်းကို မကြာခဏ ပြောခဲ့ကြသော်လည်း ငါတို့သည် လူတို့အနေဖြင့် မည်သည့် သွင်ပြင်လက္ခဏာများနှင့် အကြောင်းအရာများတွင် အယူအဆများကို ထားရှိကြောင်းနှင့် ၎င်းတို့ထားရှိသော အယူအဆမျိုးများကို စနစ်တကျနှင့် အသေးစိတ် မိတ်သဟာယ မပြုဖူးခဲ့ကြချေ။ ယနေ့ ဤပုံစံအတိုင်း တစ်ချက်ချင်း မိတ်သဟာယဖွဲ့ခြင်းနှင့် စိတ်ဖြာလေ့လာခြင်းဖြင့် သင်တို့သည် မိမိတို့၌ မည်သည့်အယူအဆမျိုးများ ရှိကြောင်းကို သိရန်အတွက် သင်တို့လိုက်လျှောက်ရမည့် ရှင်းလင်းသော လမ်းစဉ်တစ်ခုကို ငါပေးခဲ့ပြီဖြစ်ကာ ထိုသို့ဖြင့် ထိုအယူအဆများကို တစ်ခုချင်း ဖြေရှင်းရမည့် လမ်းကြောင်းကို သင်တို့ရရှိနိုင်မည်ဖြစ်သည်။ အကယ်၍ လူတို့သည် ဤအယူအဆများကို တစ်ခုချင်း ဖြေရှင်းနိုင်ပါက သမ္မာတရား၏ သွင်ပြင်လက္ခဏာအားလုံးသည် ၎င်းတို့အတွက် ပို၍ပို၍ ရှင်းလင်းလာမည် ဖြစ်သည်။ ဤနည်းအားဖြင့် ၎င်းတို့ကိုယ်တိုင်၏ ရှေ့မှ လမ်းကြောင်းသည်လည်း ပို၍ပို၍ ရှင်းလင်းလာမည် ဖြစ်ကာ ဘုရားသခင်၌ ယုံကြည်ခြင်းအားဖြင့် ၎င်းတို့လျှောက်သည့် လမ်းကြောင်းသည် ၎င်းတို့ ဝေးဝေးလျှောက်လေ ပို၍ပင် ခိုင်မာပြီး တောက်ပ‌လေဖြစ်လာမည်။

၂၀၁၈ ခုနှစ်၊ စက်တင်ဘာလ ၂၀ ရက်


မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၂)

အယူအဆများဆိုင်ရာ အရေးကိစ္စနှင့်ပတ်သက်၍ ပြီးခဲ့သည့်အခေါက်က အချက်သုံးချက်အကြောင်း ငါတို့ မိတ်သဟာယပြုခဲ့သည်။ ပထမအချက်မှာ ဘုရားသခင်အား ယုံကြည်ခြင်းနှင့်ဆိုင်သည့် အယူအဆများဖြစ်သည်။ ဒုတိယမှာ လူဇာတိခံယူခြင်းနှင့်ဆိုင်သည့် အယူအဆများဖြစ်ပြီး တတိယမှာ ဘုရားသခင်၏ အလုပ်နှင့်ဆိုင်သည့် အယူအဆများ ဖြစ်သည်။ ပထမအချက်နှစ်ခုကို ငါတို့ ဆွေးနွေး၍ ပြီးပြီဖြစ်ကာ တတိယအချက်နှင့်စပ်လျဉ်း၍ အတော်အတန် အခြေခံကျသော အယူအဆသဘောဆိုင်ရာ အကြောင်းအရာအချို့ကို ပြောဆိုခဲ့ကြသည်။ ယင်းနောက်တွင် ဤအချက်နှင့် ဆက်နွှယ်သည့် အယူအဆများ၊ သို့မဟုတ် ဤအယူအဆများနှင့် ဆက်နွှယ်သည့် အကြောင်းအရာနှင့်ပတ်သက်၍ အခြားမည်သည့် အကြောင်းအရာသည် ဤအယူအဆများနှင့် ပတ်သက်ပြီး ဤသမ္မာတရားနှင့် ဆက်စပ်ကြောင်း သင်တို့သည် ဂရုတစိုက် ဆင်ခြင်စဉ်းစားခဲ့ကြသလော။ မည်သည့်သမ္မာတရားကမျှ ယင်းတို့၏ တိုက်ရိုက်အဓိပ္ပာယ်လောက် မရိုးစင်းပေ။ ယင်းတို့အားလုံးတွင် သူ့ကိုယ်၌၏ တကယ့်အဓိပ္ပာယ် ပါရှိကြပြီး ယင်းတို့အားလုံးသည် လူတို့၏ အသက်ဝင်ရောက်မှုသာမက ၎င်းတို့၏ နေ့စဉ်အသက်တာများနှင့် ဘုရားသခင်အား ယုံကြည်မှုဟူသည့် လက္ခဏာသွင်ပြင်များအားလုံးနှင့် ပတ်သက်လေသည်။ သို့ဆိုလျှင် သမ္မာတရား၏ ဤလက္ခဏာသွင်ပြင်နှင့် စပ်လျဉ်း၍ သင်တို့သည် သင်တို့၏ နေ့စဉ်အသက်တာမှနေ၍ အကြောင်းအရာတစ်ခုခုကို သဘောပေါက်မိပြီလော။ သမ္မာတရား၏ ဤလက္ခဏာသွင်ပြင်နှင့်ဆိုင်သည့် မိတ်သဟာယပြုချက်များကို နားထောင်နေသောအခါ သင်တို့သည် ယင်းမှ တစ်စုံတစ်ခုကို တိုက်ရိုက်သဘောဖြင့်သာ နားလည်နိုင်ပြီး သိသာပေါ်လွင်သော အယူအဆများအား ပိုင်းခြားသိမြင်နိုင်စွမ်း အနည်းငယ်ရှိနိုင်သည်။ ယင်းနောက်တွင် ထပ်မံ၍ ဆင်ခြင်စဉ်းစားခြင်း၊ ဆုတောင်းခြင်းနှင့် ရှာဖွေခြင်းအပြင် သင်၏ အတွေ့အကြုံကို အခြေခံ၍ သင်၏ ညီအစ်ကို မောင်နှမများနှင့်အတူ မိတ်သဟာယပြုခြင်းတို့အားဖြင့် အနည်းငယ် ပို၍နက်နဲပြီး ပို၍လက်တွေ့ကျသော သိနားလည်မှုကို ရရှိနိုင်လောက်သည်။ ဤသမ္မာတရားသုံးချက်ကို တိုက်ရိုက်သဘောဖြင့် ကြည့်လျှင် မည်သည့်အရာသည် လူတို့၏ ဖောက်ပြန်ပျက်စီးသော စိတ်သဘောထားများ၊ ဘုရားသခင်၏ စိတ်သဘောထားအား ၎င်းတို့၏ သိနားလည်မှု၊ ၎င်းတို့၏ လက်တွေ့ဝင်ရောက်မှုတို့နှင့် အပတ်သက်ဆုံးဖြစ်သနည်း။ မည်သည့်သမ္မာတရားသည် အခြေအမြစ် အရှိဆုံးနှင့် အလေးနက်ဆုံး ဖြစ်သနည်း။ (တတိယမြောက် သမ္မာတရားဖြစ်သည်။) တတိယမြောက် သမ္မာတရားမှာ အနည်းငယ် ပို၍ အခြေအမြစ်ရှိပေသည်။ ပထမသမ္မာတရားမှာ ဘုရားသခင်အား ယုံကြည်ခြင်းနှင့်ဆိုင်သည့် အယူအဆများ ဖြစ်ကာ ဤအယူအဆများသည် အတော်အတန် သိသာပေါ်လွင်ပြီး အပေါ်ယံဖြစ်သော အရာများဖြစ်သည်။ ဒုတိယမှာ လူ့ဇာတိခံယူခြင်းနှင့်ဆိုင်သည့် အယူအဆများဖြစ်ကာ ယင်း၌ လူတို့ မြင်တွေ့နားလည်နိုင်သည့်၊ ၎င်းတို့ ထိတွေ့ပြီး အသက်တာ၌ ဆင်ခြင်တွေးတောနိုင်သည့် အကြောင်းအရာ အနည်းငယ်ပါဝင်သည်။ တတိယမှာ ဘုရားသခင်၏ အလုပ်နှင့်ဆိုင်သည့် အယူအဆများ ဖြစ်ကာ၊ ယင်းသည် လူတို့၏ ဖောက်ပြန်ပျက်စီးသော စိတ်သဘောထားများနှင့် ပတ်သက်လေသည်။ ဤနောက်ဆုံးသမ္မာတရားသည် အနည်းငယ် ပို၍ လေးနက်၏။ သို့ဆိုလျှင် မည်သည့်အရာများသည် ဘုရားသခင်၏ အလုပ်နှင့်ဆိုင်သည့် အယူအဆများ အတိအကျ ဖြစ်သနည်း။ ဘုရားသခင်၏ အလုပ်နှင့်ဆိုင်၍ လူတို့၌ မည်သည့်အယူအဆများ ရှိသနည်း။ ၎င်းတို့သည် ဤအယူအဆများကို မည်ကဲ့သို့ နားလည်ပြီး ကိုင်တွယ်သင့်သနည်း။ ထို့ပြင် ယင်းတို့ကို ၎င်းတို့ မည်သို့ ဖြေရှင်းသင့်သနည်း။ ဤသည်မှာ ယနေ့မိတ်သဟာယပြုချက်၏ အကြောင်းအရာဖြစ်သည်။

ဘုရားသခင်၏အလုပ်နှင့်ဆိုင်သည့် လူတို့၏ အယူအဆများသည် ၎င်းတို့၏ တွေးခေါ်မြော်မြင်မှုနှင့် ဝေဖန်ပိုင်းခြားနိုင်စွမ်းအား ကျင့်သုံးခြင်းမှနေ၍ ဘုရားသခင်အပေါ် ၎င်းတို့ တောင်းဆိုချက်များ ပြုလုပ်ခြင်းဆီသို့ အရှိန်မြင့်လာလျက် ဘုရားသခင်အပေါ် လွန်ကဲသော လိုအင်ဆန္ဒများရှိကာ သူ့ကို အတိုက်အခံလုပ်ပြီး သူ၏အလုပ်နှင့်ပတ်သက်၍ အချို့သော အကဲဖြတ်ချက်များ သို့မဟုတ် ဝေဖန်ချက်များကို ပြုလုပ်သောအခါ ဤအယူအဆများသည် ရှုထောင့်အမြင်တစ်ခုသက်သက်ဖြစ်စေ၊ ယုံကြည်မှုတစ်ခုသက်သက်ဖြစ်စေ မဟုတ်တော့ဘဲ လူတို့၏ ဖောက်ပြန်ပျက်စီးသော စိတ်သဘောထားများနှင့်လည်း ပတ်သက်လေသည်။ ၎င်းတို့သည် ဖောက်ပြန်ပျက်စီးသော စိတ်သဘောထားများနှင့် ပတ်သက်လာသည်နှင့် တစ်ပြိုင်နက် ဤသည်မှာ လူတို့အား ဘုရားသခင်ကို ခုခံစေရန်၊ ဝေဖန်သုံးသပ်စေရန်နှင့် သူ့အား သစ္စာဖောက်စေရန်ပင် လုံလောက်သည်။ သို့ဖြစ်၍ ဘုရားသခင်နှင့်ပတ်သက်၍ လူတို့၏ အယူအဆများသည် စိတ်ကူးများနှင့် ထင်ကြေးပေးခြင်းတို့ထက် မပိုလျှင် ယင်းက ပြဿနာကြီးကြီးမားမား မဟုတ်ပေ။ စင်စစ်အားဖြင့် ယင်းတို့သည် ဘုရားသခင်၏အလုပ်အပေါ် ရှုထောင့်အမြင်နှင့် သဘောထားအဖြစ် မြင့်တက်လာပါက၊ ဘုရားသခင်အပေါ် မလျော်ကန်သော တောင်းဆိုချက်များ သို့မဟုတ် ဘုရားသခင်အား ဝေဖန်သုံးသပ်မှုနှင့် ပြစ်တင်ရှုတ်ချမှုအဖြစ် ပြောင်းလဲလာပါက၊ သို့တည်းမဟုတ် ရည်ရွယ်ချက်များ၊ လိုအင်ဆန္ဒများ သို့မဟုတ် ပြင်းပြသော ရည်မှန်းချက်များဖြင့် ပြည့်နှက်လာပါက ဤသည်တို့သည် သာမန်အယူအဆများ မဟုတ်တော့ပေ။ ယင်းတို့သည် သာမန်အယူအဆများ မဟုတ်တော့ဟု အဘယ့်ကြောင့် ငါဆိုရသနည်း။ အဘယ့်ကြောင့်ဆိုသော် ဤအယူအဆများနှင့် အတွေးများသည် သင်၏ အသက်ဝင်ရောက်မှု၊ ဘုရားသခင်၏အလုပ်အပေါ် သင်၏ သိနားလည်မှု၊ ဘုရားသခင်၏ အချုပ်အခြာအာဏာအား သင် လက်ခံနိုင်ခြင်းနှင့် ကျိုးနွံနာခံနိုင်ခြင်း ရှိမရှိအပြင် သူ့အား သင်၏ အချုပ်အခြာအာဏာပိုင်နှင့် ဖန်ဆင်းရှင်အဖြစ် သင် အသိအမှတ်ပြုနိုင်ခြင်း ရှိမရှိတို့နှင့် ဆက်စပ်ကာ ဤအရာအားလုံးတွင် ဘုရားသခင်အပေါ် သင်၏ရှုထောင့်နှင့် သဘောထားတို့အပေါ် တိုက်ရိုက်ဆက်စပ်မှု ရှိလေသည်။ ယင်းကို ဤပုံစံအတိုင်းကြည့်လျှင် လူတို့အနေဖြင့် ဤအယူအဆများရှိခြင်းသည် ကြီးလေးသော ပြဿနာတစ်ခုဟုတ်သလော။ (ဟုတ်ပါသည်။) ဤအယူအဆများကို စိတ်ဖြာလေ့လာဆွေးနွေးရန်အတွက် အယူအဆသဘောတရားဆိုင်ရာ ရှုထောင့်အမြင်မှဆိုလျှင် ယင်းတို့သည် အနည်းငယ် ယေဘုယျသဘော ဆန်ကောင်းဆန်မည်ဖြစ်သည်၊ သို့မဟုတ် သင်တို့၏ နေ့စဉ်အသက်တာများမှနေ၍ အနည်းငယ် ကွာခြားကောင်း ကွာခြားမည်ဖြစ်သည်။ သို့ဖြစ်၍ လူတို့၏ အယူအဆများကို စိတ်ဖြာလေ့လာဆွေးနွေးရန်နှင့် ဘုရားသခင်သည် လူသားမျိုးနွယ်ကို မည်ကဲ့သို့ အုပ်စိုးပြီး စီစဉ်ညွှန်ကြားသည်ကိုလည်းကောင်း၊ ဘုရားသခင့်အလုပ်၏ တကယ့် အနေအထားများမှာ မည်သည့်အရာ ဖြစ်သည်ကိုလည်းကောင်း လူတို့အား မြင်တွေ့ခွင့်ပေးရန်အလို့ငှာ နေ့စဉ်အသက်တာ၌ သို့မဟုတ် လူသားမျိုးနွယ်ကြား၌၊ သို့တည်းမဟုတ် ၎င်းတို့၏ ကံတရားနှင့်ပတ်သက်၍၊ သို့တည်းမဟုတ် အသက်တာအပေါ်နှင့် ဘုရားသခင်၏ အချုပ်အခြာအာဏာနှင့် စီစဉ်ညွှန်ကြားမှုအပေါ် ၎င်းတို့၏ အမျိုးမျိုးသော အမြင်များ၊ သဘောထားများနှင့်ပတ်သက်၍ ငါတို့ တွေ့မြင်နိုင်သည့် ၎င်းတို့၏ အသက်ရှင်မှုအခြေအနေနှင့်ဆိုင်သော အမျိုးအစားအမျိုးမျိုးအကြောင်း အနည်းငယ် ပို၍ပြောကြစို့။ ဤသည်မှာ မိတ်သဟာယပြုဖို့ မလွယ်ကူလှသော အကြောင်းအရာတစ်ခု ဖြစ်သည်။ မိတ်သဟာယပြုချက်သည် အယူအဆသဘောတရား ဆန်လွန်းလျှင် လူတို့က ယင်းသည် အနှစ်သာရမဲ့သည်ဟု ခံစားကြမည်ဖြစ်သည်။ စင်စစ်အားဖြင့် ယင်းသည် အသေးအဖွဲကိစ္စများနှင့် ပတ်သက်လွန်းလျှင် သို့မဟုတ် လူတို့၏ တကယ့်ဘဝများနှင့် နီးစပ်လွန်းလျှင် ၎င်းတို့က ယင်းသည် အလွန်ပေါ့တန်သည်ဟု ထင်ကြမည်ဖြစ်ကာ ဤပြဿနာမျိုးတို့ ရှိမည်ဖြစ်သည်။ မည်သို့ပင်ဖြစ်စေ အတော်အတန် လွယ်ကူရိုးစင်းပြီး နားလည်ရလွယ်ကူသော နည်းဖြစ်သည့် ဇာတ်လမ်းတစ်ခုကို ပြောခြင်းဖြင့်ပင် ယင်းနှင့်ပတ်သက်၍ မိတ်သဟာယပြုကြစို့။ ထိုဇာတ်လမ်း၏ ဇာတ်ကွက်နှင့် ဇာတ်ကောင်များသာမက ထိုဇာတ်လမ်းကိုယ်၌တွင် ထင်ဟပ်သည့် အသက်ရှင်မှုနှင့်ဆိုင်သည့် အတွေးအခေါ်နှင့် လူတို့မြင်တွေ့သည့် ဖြစ်စဉ်တို့အားဖြင့်လည်း လူတို့သည် ဘုရားသခင်က သူ၏အလုပ်ကို လုပ်ဆောင်သည့် နည်းလမ်းများနှင့် နည်းစနစ်များအချို့ကိုသာမက ဘုရားသခင်၏ အလုပ်၊ အရာခပ်သိမ်းအပေါ် သူ၏ အချုပ်အခြာအာဏာ၊ စီစဉ်ညွှန်ကြားမှုတို့နှင့် စပ်လျဉ်း၍ လက်တွေ့ဘဝထဲတွင် လူတို့၌ရှိသည့် မှားယွင်းပြီး အဓိပ္ပာယ်မဲ့သော အမြင်များ၊ သို့မဟုတ် လူတို့ဖက်တွယ်ထားသည့် မမှန်ကန်သော အရာအချို့ကိုလည်း နားလည်နိုင်ကြမည်ဖြစ်သည်။ ဤပုံစံအတိုင်း မိတ်သဟာယပြုသောအခါ လူတို့အနေဖြင့် နားလည်ဖို့ အနည်းငယ် ပို၍လွယ်ကူသည်။

ဇာတ်လမ်းက ဤသို့ဖြစ်၏။ တစ်ခါက ထိုမျှ မချမ်းသာသော မိသားစုတစ်စု၌ မွေးဖွားလာသည့် မိန်းမငယ်လေးတစ်ယောက် ရှိခဲ့သည်။ သူမသည် ငယ်စဉ်ကတည်းက ဆန္ဒတစ်ခုရှိခဲ့သည်။ သူမသည် ဘဝတွင် ချမ်းသာဖို့ သို့မဟုတ် ကြွယ်ဝဖို့ မတောင်းဆိုခဲ့။ သူမ လိုချင်သည်မှာ မှီခိုအားထားစရာ လူတစ်ဦးမျှသာ ဖြစ်သည်။ ဤဆန္ဒသည် လွန်ကဲလွန်းသလော။ ယင်းသည် အလွန်အကျွံတောင်းဆိုခြင်း ဖြစ်သလော။ (မဖြစ်ပါ။) သို့သော် ဝမ်းနည်းဖွယ်ကောင်းသည်မှာ သူမ လူလားမမြောက်မီ သူမ၏ဖခင် ကွယ်လွန်သွားခဲ့သဖြင့် အကျိုးဆက်အနေဖြင့် သူမသည် ဘဝတွင် မှီခိုအားထားစရာ တစ်ဦးတစ်ယောက်မျှ မရှိတော့ချေ။ ဤဘဝတွင် သူမ မှီခိုအားထားနိုင်မည့် အဓိကလူ၊ သူမ အားကိုးရနိုင်မည်ဟု သူမ၏နုနယ်သောစိတ်ထဲတွင် တွေးထင်ခဲ့သည့် တစ်ဦးတည်းသောလူကို ဆုံးရှုံးခဲ့ရသည်။ သူမ၏ နုနယ်သောစိတ်သည် ကြီးမားသော မချိတင်ကဲဝေဒနာဖြင့် ဖိစီးခဲ့ပြီ မဟုတ်လော။ ဤသို့သောအရာမျိုး ဖြစ်ပျက်ခဲ့သည့်အတွက် ယင်းက သူမအား ကြီးမားသော မချိတင်ကဲဝေဒနာကို ဖြစ်စေခဲ့ရပေမည်။ သူမ၏ စိတ်နှလုံးထဲ၌ စိတ်ဒဏ်ရာရှိခဲ့သလော။ စိတ်ဒဏ်ရာ တကယ့်ကို ရှိခဲ့ပေသည်။ ထိုစိတ်ဒဏ်ရာမျိုးက မည်ကဲ့သို့ ဖြစ်လာခဲ့သနည်း။ အဘယ့်ကြောင့်ဆိုသော် သူမ၏ နုနယ်သောစိတ်ထဲတွင် “ငါသည် အမှီအခိုကင်းပြီး နေနိုင်သည်။ ကိုယ့်ဝမ်းကိုယ်ကျောင်းနိုင်သည်။ ငါသည် မိဘများကို မှီခိုအားထားစရာ မလိုတော့” ဟု ဆိုလျက် အဆင်သင့်ဖြစ်ခဲ့ခြင်း မရှိသေးချေ။ လူတို့ဆိုသည့်အတိုင်း သူသည် အတောင်စုံဖို့ လိုသေးသည်။ သူမ၏ ရိုးစင်းသောအတွေးများထဲတွင် သူမ၏ အနာဂတ်နှင့်ပတ်သက်၍ မည်သည့်အရာ လုပ်ဆောင်ရမည် သို့မဟုတ် သူမ၏ မိဘများမပါဘဲ မည်သို့ရှင်သန်ရမည်ကို စဉ်းစားဖို့ အရွယ်မရောက်သေးပေ။ ထိုသို့သောအရာများကို သတိမမူမိသေးမီ ဤအခြေအနေတွင် သူမ၏ဖခင် ဆုံးပါးသွားခဲ့ခြင်းဖြစ်ကာ ယင်းမှာ ဘဝတွင် သူမ၏ အမှီသဟဲပြုစရာ လမ်းစ မရှိတော့သည့်အပြင် အချိန်ကာလများသည် ယခင်ကထက် ပို၍ပင် ကြမ်းတမ်းလာတော့မည့် လက္ခဏာဖြစ်လေသည်။ ထို့နောက်တွင် သူမ၏ နေ့ရက်ကာလများက မည်သို့ရှိခဲ့ရမည်ကို သင် စိတ်ကူးကြည့်နိုင်သည်။ သူမ၏မိခင်နှင့် မောင်ငယ်လေးတို့နှင့်အတူ အလျဉ်မီရုံမျှဖြင့် ခက်ခဲကြမ်းတမ်းသော ဘဝကို နေထိုင်ခဲ့ရသည်။ သို့သော် သူမ မည်သို့ပင် မချိတင်ကဲခံစားရစေကာမူ ဘဝကို ရှေ့ဆက်ရဦးမည် ဖြစ်သောကြောင့် သူမ၏မိခင်နှင့် မောင်လေးကို အဖော်ပြုလျက် စမ်းတဝါးဝါးဖြင့်ပင် ဆက်လျှောက်ခဲ့လေသည်။ နှစ်အနည်းငယ်ကြာပြီးနောက် သူမသည် အရွယ်ရောက်လာခဲ့ပြီး သူမ၏မိခင်နှင့် မောင်လေးတို့၏ စားဝတ်နေရေးစရိတ်အတွက် ထောက်ပံ့ပေးနိုင်ရန် အမှီအခိုမရှိဘဲ ငွေအနည်းငယ် ရှာနိုင်ခဲ့သည်။ သို့သော်လည်း သူတို့သည် ဘဝတွင် နည်းနည်းမျှ မချမ်းသာခဲ့ပေ။ ဤကာလတစ်လျှောက်လုံးတွင် သူမ၏ အတွင်းကျကျ စိတ်ဆန္ဒမှာ မပြောင်းလဲခဲ့ပေ။ သူမသည် မှီခိုအားထားစရာ လူတစ်ဦး လိုအပ်ခဲ့သည်။ သို့သော် ယင်းမှာ မည်သို့သော လူစားမျိုးနည်း။ သူမ မှီခိုအားထားလိုသူသည် မည်သို့သောလူမျိုး အတိအကျ ဖြစ်သနည်း။ ယင်းတို့ကို ငါ့အား သင်တို့ သရုပ်ဖော်ပြကြလော့။ “မှီခိုအားထားစရာ လူတစ်ဦး” ဟူသည်မှာ အရိုးရှင်းဆုံး ဝေါဟာရဖြင့် မည်သို့သောလူကို ဆိုလိုသနည်း။ ယင်းမှာ သူမအနေဖြင့် အပြင်ထွက်ပြီး မိမိဘာသာ စားဝတ်နေရေးအတွက် ခက်ခက်ခဲခဲ ငွေရှာရန် သို့မဟုတ် မည်သည့်နာကျင်မှုမျှ ခံစားရန် မလိုဘဲ သူမအား အသက်ရှင်ဖို့ ငွေကြေးကိုသာမက အစားအသောက်နှင့် အဝတ်အထည်ကိုပါ ပေးနိုင်မည့်သူ လူတစ်ဦးကို ဆိုလိုသည်။ အနည်းဆုံးအနေဖြင့် အမှုအရာများ လွဲချော်သွားသည့်အခါတိုင်း သူမအမှီပြုနိုင်သော လူတစ်ဦး၊ လူတို့ဆိုသည့်အတိုင်း သူမအတွက် ကျောထောက်နောက်ခံအဖြစ် ရှိပေးမည့် လူတစ်ဦး၊ ယင်းမှာ သူမ မှီခိုအားထားဖို့ မျှော်လင့်ခဲ့သည့် လူစားမျိုးပင် ဖြစ်သည်။ ထိုသူ့အနေဖြင့် သူမအား ဘဝတွင် မကူညီနိုင် သို့မဟုတ် ငွေကြေးဖြင့် မထောက်ပံ့နိုင်လျှင်ပင် အနည်းဆုံး တစ်စုံတစ်ရာ လွဲချော်သည့်အခါတိုင်း သို့မဟုတ် မချိတင်ကဲ ခံစားရသည့်အခါတိုင်း သူမကို နှစ်သိမ့်အားပေးမည့်သူ၊ ခက်ခဲကြမ်းတမ်းသော အချိန်များတွင် သူမကို ကူညီနိုင်ပြီး ဘေးဒုက္ခကို ခါးစည်းခံပြီး ကျော်ဖြတ်ဖို့ ကူညီနိုင်မည့် လူတစ်ဦးရှိမည်။ ဤသည်မှာ သူမ ဆန္ဒပြုခဲ့သည့်အရာ ဖြစ်၏။ ဤတောင်းဆိုခြင်းသည် အလွန်အကျွံ ဖြစ်သွားသလော။ ဤဆန္ဒသည် လက်တွေ့မကျနိုင်အောင် ဖြစ်ခဲ့သလော။ ထိုတောင်းဆိုခြင်းသည် အလွန်အကျွံ မဟုတ်သည့်အပြင် လက်တွေ့မကျနိုင်သော ဆန္ဒတစ်ခု မဟုတ်ပေ။ လူများစွာတို့ကလည်း ဤကဲ့သို့ ရိုးစင်းသောအရာ တစ်ခုခုကို ဆန္ဒပြုကြသည်မဟုတ်လော။ လူအနည်းငယ်တို့ကသာ ၎င်းတို့သည် မိမိတို့ကိုယ်ကိုမှလွဲ၍ တစ်စုံတစ်ဦးအပေါ် မှီခိုအားထားစရာ မလိုဘဲ မွေးဖွားလာခဲ့သည်ဟု ပြောနိုင်ကြသည်။ ဤကမ္ဘာပေါ်နှင့် လူ့အသိုင်းအဝိုင်းတစ်ခုထဲတွင် နေထိုင်ကြသော လူအများစုသည် မိတ်ဆွေတစ်ဦး သို့မဟုတ် မှီခိုအားထားစရာ တစ်စုံတစ်ယောက်ရှိဖို့ မျှော်လင့်ကြပြီး ဤမိန်းကလေးသည်လည်း ခြွင်းချက်မဟုတ်ချေ။

တစ်ခဏအတွင်း၌ သူမသည် အိမ်ထောင်ပြုနိုင်သော အရွယ်သို့ ရောက်လာခဲ့ပြီး မှီခိုအားထားနိုင်မည့် တစ်စုံတစ်ယောက်၊ အားကိုးရလောက်သော တစ်စုံတစ်ယောက်ကို ရှာတွေ့ရန် သူမ ဆန္ဒပြုနေသေးသည်။ ထိုပုဂ္ဂိုလ်သည် ထွေထွေထူးထူး ကြွယ်ဝချမ်းသာဖို့၊ သူမကို ဖဲမွေ့ယာရွှေကော်ဇောပေါ် တင်ထားဖို့ မလိုအပ်သည့်အပြင် ထိုသူသည် အလွန်စကားပြောကောင်းသူတစ်ဦး ဖြစ်ဖို့ မလိုအပ်ပေ။ သူမ ဒုက္ခအရောက်ဆုံး ဖြစ်သည့် အချိန်တိုင်း သို့မဟုတ် အခက်အခဲ သို့မဟုတ် နာမကျန်းခြင်းကို အကြီးအကျယ် ကြုံတွေ့ရသည့် အချိန်တိုင်း သူမကို နှစ်သိမ့်စကား အနည်းငယ်မျှသာ ပေးဖို့အတွက်ပင်ဖြစ်စေ သူမကိုအားပေးရန် အဆင်သင့်ဖြစ်ဖို့သာ လိုသည်။ ဤသည်မှာ လွယ်လင့်တကူ ပြည့်စုံလာနိုင်မည့် ဆန္ဒတစ်ခုလော။ မသေချာပေ။ လူတို့၏ ဆန္ဒများသည် ၎င်းတို့အား ဘုရားသခင်ပေးဖို့ သို့မဟုတ် ၎င်းတို့၌ ပြီးမြောက်ဖို့ စီစဉ်ခဲ့သည့်အရာ ဟုတ်မဟုတ်ကိုဖြစ်စေ၊ နောက်ဆုံးတွင် ၎င်းတို့၏ဆန္ဒများသည် ၎င်းတို့၏ ကံတရား၌ ကြိုတင်ပြဋ္ဌာန်းထားခြင်း ရှိမရှိကိုဖြစ်စေ မည်သူမျှမသိချေ။ ထို့အတွက်ကြောင့် ဤမိန်းကလေး၏ ဆန္ဒသည် ပြည့်စုံလာမည်၊ မလာမည်ကို မည်သူမျှမသိ၊ သူမကိုယ်တိုင်လည်း မသိခဲ့ချေ။ သို့သော်လည်း သူမသည် ဘဝ၏ နောက်တစ်ဆင့်သို့ ရှေ့ဆက်သည့်အခါတွင် ဤဆန္ဒကို ဆက်လက်၍ ဆုပ်ကိုင်နေဆဲပင်။ ထိုအချိန်တွင် သူမသည် အလွန် စိုးရိမ်ကြောင့်ကြပြီး စိတ်မအေးဖြစ်ခဲ့ရသည်။ မည်သို့ပင်ဖြစ်စေကာမူ ထိုနေ့ရက်က ရောက်ရှိလာခဲ့ပေပြီ။ လက်ထပ်ဖို့ သူမစဉ်းစားနေသော လူသည် အမှန်ပင် သူမဘဝတစ်လျှောက်လုံး မှီခိုအားထားနိုင်သူတစ်ဦး ဖြစ်မည်မဖြစ်မည်ကို မသိခဲ့သော်လည်း “ဤလူသည် ငါအားကိုးနိုင်မည့် လူတစ်ဦး ဖြစ်သင့်သည်။ ငါ့ဘဝ၏ ကုန်လွန်သော အနှစ်နှစ်ဆယ်ကျော်မျှသည် ခက်ခဲလှပေသည်။ အားကိုး၍ မရသောသူတစ်ဦးနှင့် ပေါင်းဖက်ရလျှင် ငါ့ဘဝတစ်လျှောက်လုံး ပို၍ပင် ခက်ခဲမည်။ အခြားမည်သူ့ကို ငါ မှီခိုအားထားနိုင်တော့မည်နည်း” ဟု သူမ၏စိတ်နှလုံးထဲ၌ ရိုးသားစွာဖြင့် မျှော်လင့်နေသေးသည်။ သူမ နာကျင်စွာ ခံစားခဲ့ရသော်လည်း ဘာမျှ မတတ်နိုင်ခဲ့သဖြင့် ဆက်၍သာ မျှော်လင့်နေခဲ့သည်။ လူတို့သည် ဤဘဝ၌ အဘယ့်ကြောင့် ရှင်သန်နေရပြီး ဘဝကို မည်သို့ဖြတ်သန်းသင့်ကြောင်း မသိသောအခါ အသက်ဆက်ရှင်ရဖို့အတွက် ဤသို့သောဆန္ဒနှင့် မသိရသော မျှော်လင့်ချက်မျိုးဖြင့် စမ်းတဝါးဝါး ဆက်လျှောက်ရသည်။ ဤအခိုက်အတန့် ရောက်လာသောအခါ သူမသည် အနာဂတ်က မည်သို့ရှိမည်ကို မသိခဲ့ချေ။ အနာဂတ်သည် မသိရသောအရာဖြစ်၏။ သူမသည် ရှေ့ဆက်၍သာ သွားရသည်။ သို့ရာတွင် အကြောင်းတရားများစွာသည် မကြာခဏပင် လူတို့၏ ဆန္ဒများနှင့် ဆန့်ကျင်လျက် ဖြစ်ပျက်တတ်သည်။ ယခုလောလောဆယ်တွင် ဘုရားသခင်သည် လူတို့၏ ကံကြမ္မာအား အဘယ့်ကြောင့် ဤပုံစံအတိုင်း စီမံသည်ကို ထင်မြင်ချက်မပေးကြစို့ရဲ့။ ယင်းသည် ဘုရားသခင် ရည်ရွယ်ချက်ရှိရှိ ပြုလုပ်သော အစီအမံ ဟုတ်သည်ဖြစ်စေ၊ မဟုတ်သည်ဖြစ်စေ၊ ယင်းသည် လူတို့၏ ဖောက်ပြန်ပျက်စီးမှုနှင့် မသိနားမလည်မှုက ၎င်းတို့၏ လိုအင်ဆန္ဒများနှင့် တောင်းဆိုမှုများကို ၎င်းတို့အတွက် ဘုရားသခင် စီစဉ်ထားပြီးသည့် ကံကြမ္မာနှင့် လုံးလုံးဆန့်ကျင်စေခဲ့သောကြောင့် ဟုတ်သည်ဖြစ်စေ၊ မဟုတ်သည်ဖြစ်စေ၊ ဤသို့ဖြင့် ၎င်းတို့၏ ဆန္ဒများသည် မကြာခဏ ပြည့်စုံမလာနိုင်သည့်အပြင် အမှုအရာများသည် မကြာခဏဆိုသကဲ့သို့ ၎င်းတို့ မျှော်လင့်ထားခဲ့သည့်အတိုင်း ဖြစ်မလာတတ်ချေ။ ဤအရာအားလုံးကို လောလောဆယ် မဆွေးနွေးကြစို့ရဲ့။ အလျင်ဦးစွာ ဇာတ်လမ်းကိုသာ ဆက်ပြောကြစို့။

ထိုမိန်းကလေး အိမ်ထောင်ပြုပြီးနောက် သူမ၏ဆန္ဒကို ဆက်လက်စွဲကိုင်ထားရင်း ဘဝ၏ နောက်တစ်ဆင့်သို့ ဝင်ရောက်ခဲ့သည်။ ဘဝ၏ ဤအဆင့်တွင် သူမကို မည်သည့်အရာက စောင့်ကြိုနေခဲ့သနည်း။ သူမ မသိခဲ့သော်လည်း မသိရသောအရာကို ကြောက်ရွံ့နေရုံမျှဖြင့် ယင်းကို ရှောင်လွှဲ၍ မရပေ။ သူမသည် အားတင်းပြီး ရှေ့ဆက်ခဲ့ရသည့်အပြင် နေ့ရက်စဉ်တိုင်း၌ အသက်ရှင်နေရသေးသည်။ သူမဘဝ၏ အဓိကကျသော ဤအချိုးအကွေ့တွင် သူမအတွက် ဘုရားသခင် စီစဉ်ထားခဲ့ပြီးသော ကံကြမ္မာက နောက်ဆုံးတွင် ရောက်ရှိလာခဲ့ကာ ယင်းမှာ သူမတောင့်တနေခဲ့သော အရာနှင့် ဆန့်ကျင်ဘက်ဖြစ်ခဲ့သည်။ သူမတောင့်တနေခဲ့သည့် ရိုးရှင်းသော အိပ်ရာ၊ စာရေးစားပွဲလေးတစ်လုံး၊ ရိုးရှင်းသော၊ သန့်ရှင်းသော အခန်းတစ်ခန်း၊ ခင်ပွန်းသည်နှင့် သားသမီးများဖြင့် ရိုးစင်းသော မိသားစုဘဝဟူသည့် သူမလိုချင်ခဲ့သော ဤရိုးရှင်းသောဘဝက မည်သည့်အခါမျှ ဖြစ်မလာခဲ့ပေ။ သူမအိမ်ထောင်ကျပြီးနောက် သူမ၏ အမျိုးသားသည် အလုပ်ကြောင့် အိမ်မှဝေးကွာလျက် တစ်နှစ်ပတ်လုံး နေရသဖြင့် ခွဲခွာ၍ နေထိုင်ခဲ့ရသည်။ ထိုကဲ့သို့သော ဘဝတစ်ခုက အမျိုးသမီးတစ်ဦးအတွက် မည်သည့်အလားအလာ ရှိသနည်း။ ယင်းမှာ အနိုင်ကျင့်ခံရခြင်းနှင့် ခွဲခြားဆက်ဆံခံရခြင်းဟူသည့် အလားအလာပင်။ ထိုသို့သော အသက်ရှင်မှုဝန်းကျင်မျိုးကို ရင်ဆိုင်ရခြင်းက သူမ၏ဘဝနှင့် ကံကြမ္မာအတွက် နောက်ထပ်ထိုးနှက်ချက် ဖြစ်၏။ ဤသည်မှာ သူမအနေဖြင့် မည်သည့်အခါမျှ မမျှော်မှန်းခဲ့ဖူးသော အရာတစ်ခု ဖြစ်သည့်အပြင် မည်သည့်အခါမျှ မမြင်တွေ့လိုခဲ့သော သို့မဟုတ် ရင်မဆိုင်လိုခဲ့သော အရာတစ်ခုလည်း ဖြစ်သည်။ သို့သော် ယခုတွင်မူ အဖြစ်မှန်တို့က သူမ၏ ဆန္ဒများ၊ စိတ်ကူးများနှင့် လုံးလုံးလျားလျား ကွဲလွဲနေသည်။ သူမ မမြင်တွေ့လိုခဲ့သည့် သို့မဟုတ် မတွေ့ကြုံလိုခဲ့သည့် အရာက သူမအပေါ် အမှန်တကယ် ဖြစ်ပျက်ခဲ့သည်။ သူမ၏ အမျိုးသားသည် တစ်နှစ်ပတ်လုံးလုံး အလုပ်ဖြင့် အဝေးရောက်နေခဲ့သည်။ သူမသည် ဘဝတွင်ရော ငွေရေးကြေးရေးတွင်ပါ အမှီအခိုမရှိဘဲ ဖြစ်ခဲ့ရသည်။ ငွေတောင်းခံလွှာများ ပေးချေဖို့ရန်အတွက် အပြင်ထွက်ပြီး သူမကိုယ်တိုင် ငွေရှာရသည်။ ဘဝတွင် သူမကိုကူညီမည့်သူ တစ်ဦးတစ်ယောက်မျှ မရှိခဲ့ဘဲ အရာရာအတွက် မိမိကိုယ်ကိုသာ အားကိုးခဲ့ရသည်။ ထိုသို့သော အသက်ရှင်မှုဝန်းကျင်မျိုးတွင် ဤအမျိုးသမီးသည် သူမ မှီခိုအားထားနိုင်မည့် လူတစ်ဦးနှင့် ပေါင်းဖက်ခဲ့ရသလော၊ သို့မဟုတ် လုံးဝ မပေါင်းဖက်ခဲ့ရဘူးလော။ (လုံးဝ မပေါင်းဖက်ခဲ့ရပါ။) အိမ်ထောင်ပြုပြီးနောက်တွင် သူမ၏ဆန္ဒ ပြည့်ဝခဲ့သလော၊ သို့မဟုတ် လွင့်စဉ်သွားခဲ့သလော။ (လွင့်စဉ်သွားခဲ့သည်။) သူမဘဝ၏ အရေးကြီးသော ဒုတိယအဆင့်တွင် သူမ၏မျှော်လင့်ချက်က နောက်တစ်ကြိမ် လွင့်စဉ်သွားခဲ့ပြီး မှီခိုအားထားရမည့်သူ တစ်ဦးမျှ မရှိခဲ့သည်မှာ အသိသာကြီးပင်။ ဘဝတွင် သူမ မှီခိုအားထားနိုင်မည်ဟု စိတ်ကူးထားခဲ့သူသည် သူမ၏နံဘေးတွင် မရှိသည့်အပြင် လုံးဝ မှီခိုအားထား၍ မရခဲ့ပေ။ သူမ၏ ခွန်အားမဏ္ဍိုင်၊ သူမ၏ ကျောက်ဆောင်နှင့် မှီခိုအားထားရမည့်သူဟု သူမ မှတ်ယူခဲ့သော ပုဂ္ဂိုလ်မှာ လုံးဝမှီခိုအားထား၍ မရခဲ့ပေ။ အရာရာကို သူမကိုယ်တိုင် လုပ်ဆောင်ရကာ အရာရာကို မိမိဘာသာ ကိုင်တွယ်ဖြေရှင်းပြီး ရင်ဆိုင်ရသည်။ သူမ၏ အခက်ခဲဆုံးအချိန်များတွင် သူမ၏ ဒုက္ခပြဿနာများကို ဖွင့်ပြောစရာ တစ်ယောက်မျှမရှိဘဲ အိပ်ရာထဲ၌သာ ပုန်းအောင်းပြီး အိပ်ရာဖုံးအောက်၌ ငိုကြွေးရသည်။ သူမ၏ ဂုဏ်သိက္ခာ၊ ယှဉ်ပြိုင်လိုစိတ်နှင့် မိမိကိုယ်ကို တန်ဖိုးထားခြင်းတို့ကြောင့် သူမသည် မကြာခဏ အထင်ကြီးလောက်စရာ အပြင်ပန်းကို ပြသပြီး စိတ်ဓာတ်ကြံ့ခိုင်သော အမျိုးသမီးတစ်ဦးအဖြစ် ထင်မြင်ရသော်လည်း အတွင်းစိတ်ထဲ၌မူ သူမသည် အမှန်တွင် အလွန်နုနယ်လှ၏။ အားပေးမှုလိုအပ်ပြီး မှီခိုအားထားရမည့်သူ တစ်ဦးကို တောင့်တနေသော်လည်း ဤဆန္ဒက ပြည့်စုံမလာခဲ့သေးချေ။

နောက်ထပ်နှစ်အနည်းငယ် ကုန်လွန်ပြီးနောက် သူမသည် ကလေးငယ်များတန်းလန်းဖြင့် ဟိုပြောင်းသည်ရွှေ့ ဖြစ်နေကာ အိမ်များငှားနေရပြီး နေစရာ အတည်တကျမရှိသည့် ဘဝဖြင့် အသက်ရှင်နေရသည်။ ဤသို့အားဖြင့် ဘဝအတွက် သူမ၏ အခြေခံအကျဆုံးသော လိုအပ်ချက်တစ်ခုက နှစ်ကာလများ ကုန်လွန်သည်နှင့်အမျှ တစ်စတစ်စဖြင့် တဖြည်းဖြည်းချင်း ပျက်စီးသွားခဲ့သည်။ သူမလိုချင်ခဲ့သမျှမှာ အိပ်ရာတစ်ခု၊ စာရေးစားပွဲလေးတစ်လုံး၊ ချက်ပြုတ်ရန် မီးဖိုတစ်လုံးနှင့် စားပွဲပတ်လည်တွင် သူမ၏မိသားစုများနှင့် ဝိုင်းဝန်းစားသောက်နိုင်ရန်၊ ကြက်အနည်းငယ်မွေးရန်နှင့် ရိုးရှင်းသော ဘဝတစ်ခုကို နေထိုင်ရန်အတွက် အိမ်ခန်းကလေးတစ်ခန်းသာ ဖြစ်သည်။ သူမသည် ချမ်းသာဖို့ သို့မဟုတ် ကြွယ်ဝဖို့ မမျှော်လင့်ခဲ့ချေ။ ဘဝသည် ရိုးရှင်းပြီး ငြိမ်းချမ်းကာ မိသားစုများ အတူတကွရှိနေသရွေ့ လုံလောက်ပြီ။ သို့ရာတွင် ယခု သူမတတ်နိုင်သမျှမှာ ကလေးများ တသီတတန်းကြီးဖြင့် လက်လှုပ်မှ ပါးစပ်လှုပ်ရမည့်ဘဝဖြင့် အသက်ရှင်ရခြင်း ဖြစ်၏။ သူမ၌ မှီခိုအားထားစရာ မည်သူမျှ မရှိသည်သာမက ပို၍ပင် ဆိုးသည်မှာ သူမသည်သာ သားသမီးများ မှီခိုအားထားနေရသောသူ ဖြစ်လာရလေသည်။ ဤသေမျိုးတို့၏ ကမ္ဘာတွင် အသက်ရှင်နေခြင်းက အလွန် စိတ်ဆင်းရဲရသည့်အတွက်ကြောင့်၊ ဤကဲ့သို့ အသက်ရှင်ခြင်းက ပင်ပန်းပြီး နာကျင်လွန်းလှသောကြောင့် သူမအနေဖြင့် လူ့အသိုင်းအဝိုင်းမှ ကင်းကွာပြီး ဤဒုက္ခဆင်းရဲမှ ဝေးကွာလျက်၊ မည်သူ့ကိုမျှ မှီခိုအားထားရခြင်း မရှိသည့်အပြင် မိမိအပေါ် မှီခိုအားထားမည့်သူ တစ်ဦးမျှမရှိသည့် ဗုဒ္ဓဘာသာ သီလရှင်တစ်ဦး ဖြစ်လာခြင်း၊ သို့မဟုတ် မိမိ၏ စိတ္တသီလများကို ပျိုးထောင်ဖို့ နေရာတစ်နေရာ ရှာဖွေခြင်းအားဖြင့် ဤစိတ်ဆင်းရဲမှုကို ဖြေရှင်းဖို့အတွက် လမ်းတစ်လမ်း ရှာတွေ့ကောင်း ရှာတွေ့နိုင်မည်ဟုလည်း စဉ်းစားမိသည်။ သို့ဆိုလျှင် သူမကို စိတ်ဓာတ်ခွန်အားဖြစ်စေပြီး အသက်ဆက်ရှင်စေသည့် တစ်ခုတည်းသော အရာမှာ အဘယ်နည်း။ (သူမ၏ သားသမီးများဖြစ်သည်။) မှန်ပေသည်။ အကယ်၍ သူမ၌ သားသမီးများ မရှိခဲ့လျှင် အသက်ရှင်ရသည့် နေ့ရက်တိုင်းက ပို၍ပင် နာကျင်ရမည် ဖြစ်ပါသော်လည်း သားသမီးများ ရှိလာသည့်အခါတွင် သူမသည် တာဝန်ဝတ္တရားများကို ထမ်းဆောင်ရပြီး သူတို့ မှီခိုအားထားရသောသူ ဖြစ်လာခဲ့သည်။ သူမ၏သားသမီးများက “မေမေ” ဟု ခေါ်သောအခါ သူမပခုံးထက်က ဝန်ထုပ်သည် လေးလံလွန်းလှသည်၊ သူမ၏ တာဝန်ဝတ္တရားများကို ဤအတိုင်း လျစ်လျူရှု၍ မထားနိုင်သည့်အပြင် အခြားသူများအပေါ် မှီခိုအားထား၍ မဖြစ်နိုင်ဘဲ မိမိကသာ အခြားသူများ၏ မှီခိုအားထားရသောသူ ဖြစ်နိုင်သည်ဟု ခံစားမိသည်။ ဤသည်ကလည်း ဘဝတွင် ပျော်ရွှင်မှုအရင်းအမြစ်တစ်ခု၊ ဘဝအပေါ် သဘောထားတစ်ခုနှင့် အသက်ရှင်သန်ဖို့ လှုံ့ဆော်မှုတစ်ခုအဖြစ် သဘောထားနိုင်သည်ဟု သူမစဉ်းစားမိသည်။ သူမသည် ဤပုံစံအတိုင်း သားသမီးများအဖို့အလို့ငှာ နောက်ထပ် ဆယ်နှစ်ကျော်မျှ ကြံ့ကြံ့ခံခဲ့သည်။ နေ့ရက်များကို ရှည်ကြာသည်ဟု ထင်ရသလော။ (ထင်ရပါသည်။) အဘယ့်ကြောင့် ရှည်ကြာသည်ဟု ထင်ရသနည်း။ (သူမသည် ခက်ခဲကြမ်းတမ်းသော ဘဝကို နေထိုင်ရသောကြောင့် နေ့ရက်များက ရှည်ကြာသည်ဟု ထင်ရခြင်းဖြစ်သည်။) သင်သည် အတွေ့အကြုံအားဖြင့် သိနားလည်ကာ ထိုအရာများသည် ထိုသို့ကြုံတွေ့ကာ ခံစားခဲ့ပြီးသော လူတစ်ဦး၏ စကားလုံးများဖြစ်သည်ဟု ထင်ရလေသည်။ နေ့ရက်ကာလများက ခက်ခဲပြီး ဒုက္ခကြီးလှသောကြောင့် ယင်းတို့က အလွန်တရာ ရှည်ကြာသည်ဟု ထင်ရခြင်းဖြစ်သည်။ တွေ့ကြုံခဲ့သည့်အရာတိုင်းက သူမ၏ နက်ရှိုင်းသော စိတ်နှလုံးထဲ၌ ညှဉ်းပန်းနှိပ်စက်ခြင်းမျိုးကဲ့သို့ ဖြစ်သောကြောင့် နေ့ရက်များကို ရေတွက်လျက် အသက်ရှင်နေရသည့်အပြင် ဤသို့သောဘဝမျိုးကို ဖြတ်သန်းဖို့ မလွယ်ကူချေ။ သားသမီးများ အရွယ်ရောက်လာပြီးနောက်တွင်ပင် သူမ၏ဆန္ဒက ပြောင်းလဲမသွားခဲ့သေးချေ။ သူမ၏ နက်ရှိုင်းသော စိတ်နှလုံးထဲတွင် “သားသမီးများ ကြီးပြင်းလာကြပြီဖြစ်၍ သူတို့ကို စောင့်ရှောက်ခြင်းသည် ထိုမျှအားထုတ်ကြိုးပမ်းမှု မဟုတ်တော့ပေ။ အကယ်၍ ငါ၏ခင်ပွန်းသည် ငါတို့နှင့်ရှိနေနိုင်ပြီး မိသားစု ပြန်လည်ဆုံးစည်းမည်ဆိုလျှင် ငါတို့၏ဘဝက ပို၍ပင် ကောင်းမည်” ဟူသည့် ဤဆန္ဒက ရှိနေသေးသည်။ သူမ၏ နှစ်သက်ပျော်ရွှင်ဖွယ် စိတ်ကူးက ပြန်ပေါ်လာခဲ့ကာ ဘာသာတရားမရှိသူများ ပြောသည့်အတိုင်းပင် ယင်းက မျှော်လင့်ချက်ကို ပြန်လည်အသက်သွင်းပေးခဲ့သည်။ ညအိပ်မပျော်သည့်အခါတိုင်း “ယခုတွင် သားသမီးများ အရွယ်‌ရောက်လာကြပြီ။ သူတို့ ကောလိပ်တက်နိုင်ပြီး နောက်ဆုံးတွင် အလုပ်ကောင်းကောင်းရကာ ငွေရှာနိုင်လျှင် ဘဝက ပိုလွယ်ကူမည် ဖြစ်သည့်အပြင် အစားအသောက်၊ အဝတ်အထည်နှင့် နေရေးထိုင်ရေး အခြေအနေက ယခုထက် ပို၍ကောင်းမည်ဖြစ်သည်။ ထို့ပြင် ငါ၏ခင်ပွန်းသည် ပြန်ရောက်လာလျှင် ဘဝက ပို၍ပင် ကောင်းမည်ဖြစ်ပြီး ငါ့အနေဖြင့် မှီခိုအားထားရမည့် သူတစ်ယောက် ရပေမည်။ တစ်ခါက ငါမှီခိုအားထားခဲ့သည့် လူနှစ်ဦးကို ငါ ဆုံးရှုံးခဲ့သော်လည်း ယခု ငါမှီခိုအားထားရမည့်လူက ပိုများလာသည်။ ကောင်းကင်သည် ငါ့အပေါ် အတော် ကောင်းနေပြီတကား။ ပိုကောင်းသောနေ့ရက်များ စောင့်ကြိုနေပုံရသည်” ဟူသည့် အတွေးမျိုးကို တွေးတောမိတတ်သည်။ ပိုကောင်းသော နေ့ရက်များက စောင့်ကြိုနေသည်ဟု သူမ ယုံကြည်ခဲ့သည်။ ဤသည်မှာ ကောင်းသောအရာလော၊ မကောင်းသောအရာလော။ မည်သူမျှမသိချေ။ ဘဝတွင် လူတစ်ဦး၏ ကံတရားက မည်သည့်အရာဖြစ်သည်၊ သို့မဟုတ် မည်သည့်အရာက စောင့်ဆိုင်းနေသည်ကို မည်သူမျှမသိချေ။ လူတို့အားလုံးသည် ဘဝတွင် ဤကဲ့သို့ စမ်းတဝါးဝါးလျှောက်ကာ ၎င်းတို့၏ လှပသောဆန္ဒများကို ဖက်တွယ်ထားကြသည်။

ဆယ်နှစ်လွန်သွားသော် သူမ၏အမျိုးသားသည် အခြားအလုပ်တစ်ခုသို့ ပြောင်းပြီး နောက်ဆုံးတွင် မိသားစု ပြန်လည်ဆုံစည်းကြကာ ယင်းမှာ ကောင်းသောအရာတစ်ခု ဖြစ်၏။ သို့ဆိုလျှင် နောက်ဆုံးတွင် သူမ၏ ခင်ပွန်းသည် သူမ မှီခိုအားထားနိုင်သည့် လူတစ်ဦး ဖြစ်လာနိုင်ခဲ့သလော။ သူသည် သူမ၏ဘဝထဲက စိတ်ဆင်းရဲမှုအချို့ကို ဝေမျှခံစားနိုင်ခဲ့သလော။ သူတို့သည် မည်သည့်အခါမျှ အတူမနေခဲ့ဖူးရုံသာမက နက်ရှိုင်းသော အတိုင်းအတာဖြင့် ပေါင်းသင်းဆက်ဆံခြင်းလည်း မရှိခဲ့ဖူးသောကြောင့် သူမသည် သူမ၏ခင်ပွန်းသည်ကို ကောင်းစွာသိကျွမ်းခြင်း လုံးဝမရှိခဲ့ပေ။ ထိုနောက်ပိုင်း နေ့ရက်များတွင် သူမနှင့် သူမ၏ခင်ပွန်းတို့ စတင်၍ အတူတကွ သဟဇာတဖြစ်အောင် နေထိုင်ကြကာ တစ်ဦးနှင့်တစ်ဦး ပိုမိုနက်နဲသော နားလည်မှု ရရှိခဲ့ကြသည်။ သို့တိုင် သူမ၏ဆန္ဒက ပြောင်းလဲမသွားပါချေ။ မည်သို့ပင်ဖြစ်စေ ဤလူသည် သူမ မှီခိုအားထားရသောသူ၊ သူမကို နှစ်သိမ့်ပေးပြီး သူမ၏နာကျင်မှုကို ဖြေဖျောက်ပေးသောသူ ဖြစ်လာနိုင်သည်ဟု မျှော်လင့်ခဲ့သည်။ သို့သော်လည်း အမှုအရာများက သူမရည်ရွယ်ထားခဲ့သည့်အတိုင်း ဖြစ်မလာခဲ့ပေ။ သူမနှင့် နက်ရှိုင်းသော အတိုင်းအတာဖြင့် မည်သည့်အခါမျှ ပေါင်းသင်းဆက်ဆံခြင်း မရှိခဲ့ဖူးသည့် ဤခင်ပွန်းသည်၊ သူမ လုံးဝနားမလည်ခဲ့သော ဤလူသည် သူမ မှီခိုအားထားရသောသူတစ်ဦး တကယ့်ကို ဖြစ်မလာနိုင်ခဲ့ပေ။ အကြောင်းရင်းမှာ သူတို့နှစ်ဦး၏ အသက်ရှင်သန်ရေးစွမ်းရည်များ၊ ပင်ကိုစရိုက်၊ ဘဝအပေါ် အမြင်သဘောထားများ၊ စံနှုန်းများနှင့် သူတို့၏ သားသမီးများ၊ မိသားစုနှင့် ဆွေမျိုးသားချင်းများအပေါ် သဘောထားများမှာ လုံးလုံးလျားလျား မတူညီကြ‌ပေ။ သူတို့လင်မယားသည် မကြာခဏ ရန်ဖြစ်ကြပြီး ကိစ္စများနှင့်ပတ်သက်၍ တစ်ဦးနှင့်တစ်ဦး ထပ်ကာထပ်ကာ ငြင်းခုံကြသည်။ ဤအမျိုးသမီးသည် နက်ရှိုင်းစွာ မျှော်လင့်ခဲ့ရသည်ဖြစ်၍ သူမ၏ခင်ပွန်းသည် သူမ၏ ကြင်နာမှု၊ သူမ၏ သည်းခံစိတ်နှင့် သူမ၏ အခက်အခဲများကို နားလည်လာပြီးနောက် သူမအားဖြင့် စိတ်ထဲတွင် လှုပ်ရှားထိခိုက်မှု ရှိလာပြီး သူမနှင့် ပြန်ချိတ်ဆက်ကောင်း ချိတ်ဆက်လာဖို့ရန်အတွက် ဆက်လက်၍ ဒုက္ခဆင်းရဲ ခံနိုင်ခဲ့သော်လည်း သူမ၏ဆန္ဒက ပြည့်ဝမလာခဲ့သေးချေ။ သူမအနေဖြင့် စိတ်ထဲတွင် သူမ၏အမျိုးသားမှာ သူမ မှီခိုအားထားနိုင်သော တစ်ဦးတစ်ယောက် ဟုတ်ခဲ့သလော။ သူသည် သူမအတွက် မှီခိုအားထားရမည့်သူ ဖြစ်လာနိုင်ခဲ့သလော။ (ဖြစ်မလာနိုင်ခဲ့ပါ။) သူမသည် အခက်အခဲများကို ရင်ဆိုင်ရသောအခါတိုင်း သူမ၏အမျိုးသားသည် သူမအား နှစ်သိမ့်ပြီး သူမ၏ နာကျင်မှုကို သက်သာစေဖို့ ပျက်ကွက်သည်သာမက သူမ၏နာကျင်မှုကို ပိုတိုးစေကာ စိတ်ပျက်ခြင်းနှင့် ခိုကိုးရာမဲ့ခြင်းကို ပို၍ပင် ခံစားစေသည်။ ဤကဲ့သို့အချိန်တွင် သူမ၏ အနက်ရှိုင်းဆုံး ခံစားချက်များနှင့် ဘဝအပေါ် နားလည်မှုမှာ အဘယ်နည်း။ ယင်းတို့မှာ သူမကို “ဘုရားသခင် တကယ်ရှိသလော။ ငါ့ဘဝက အဘယ့်ကြောင့် အလွန်ခက်ခဲရသနည်း။ ငါလိုသည်မှာ မှီခိုအားထားရမည့် တစ်စုံတစ်ယောက်သာ ဖြစ်ပြီး ယင်းကို တောင်းဆိုခြင်းသည် လွန်လွန်းသလော။ ငါ၌ ဤဆန္ဒကလေးတစ်ခုသာ ရှိသည်။ ငါအသက်ရှင်နေထိုင်လာခဲ့သည့် နှစ်ကာလများတစ်လျှောက်တွင် အဘယ့်ကြောင့် ယင်းက ပြည့်ဝမလာခဲ့သေးသနည်း။ ငါ၏တောင်းဆိုချက်များက မလွန်ကဲသည့်အပြင် ငါ၌ ပြင်းပြသော ရည်မှန်းချက်များ မရှိပါပေ။ အမှုအရာများ လွဲချော်သောအခါတိုင်း အမှီသဟဲပြုရမည့်သူ တစ်ယောက်ကိုသာ လိုချင်၍ဖြစ်သည်။ ထိုမျှသာပင်။ အဘယ့်ကြောင့် ထိုမျှသေးငယ်သော ဆန္ဒတစ်ခုပင် မပြည့်စုံနိုင်သနည်း” ဟု မေးခွန်းထုတ်စေသည့် စိတ်ပျက်ခြင်းနှင့် စိတ်ဆင်းရဲခြင်းတို့ ဖြစ်၏။ ဤအခြေအနေသည် နှစ်အတန်ကြာသည်အထိ ဆက်သွားခဲ့၏။ ဤမိသားစု၏ ဘဝက သဟဇာတ သိပ်မကျခဲ့ပေ။ မကြာခဏ ငြင်းခုံမှုများ ရှိသည်။ သားသမီးများက ဝမ်းနည်းနေပြီး မပျော်ရွှင်သကဲ့သို့ ၎င်းတို့၏ မိဘများလည်း ထိုနည်းတူဖြစ်ကြသည်။ မိသားစုထဲတွင် ငြိမ်းချမ်းမှု သို့မဟုတ် ပျော်ရွှင်မှု မရှိဘဲ တစ်ဦးချင်းစီက ကြောက်ရွံ့ခြင်း၊ စိုးရိမ်ပူပန်ခြင်း၊ ထိတ်လန့်ခြင်းကိုသာမက ၎င်းတို့၏ စိတ်နှလုံးထဲတွင် စိတ်ဆင်းရဲခြင်းနှင့် ဘဝင်မကျခြင်းကိုလည်း ခံစားကြရသည်။

နှစ်အနည်းငယ်ကြာပြီးနောက်တွင် အမှုအရာများက နောက်ဆုံး၌ ပြောင်းလဲသွားပြီး သခင်ယေရှု၏ ဧဝံဂေလိတရားက သူမထံ ရောက်လာခဲ့သည်။ သူမ၏ဆန္ဒက နောက်ဆုံးတွင် ပြည့်ဝလာမည်ဟု ခံစားမိခဲ့သည်။ “ငါသည် ငါ၏ဖခင်၊ ငါ၏ခင်ပွန်းသည်၊ သို့မဟုတ် ငါ့အနီးအနားရှိ မည်သူ့အပေါ်၌မှ မှီခိုအားထားစရာ မလို” ဟု သူမ တွေးမိသည်။ “ငါသည် သခင်ယေရှုအပေါ် မှီခိုအားထားသရွေ့ ငြိမ်းချမ်းနိုင်ပြီး အမှန်တကယ် မှီခိုအားထားရမည့်သူတစ်ဦး ရှိကာ စစ်မှန်သော ငြိမ်သက်ခြင်းနှင့် ပျော်ရွှင်ခြင်းတို့ကို ရှာတွေ့နိုင်မည်ဖြစ်သည်။ ထိုအခါ ဘဝသည် ဒုက္ခသုက္ခ လျော့နည်းလာမည်” သခင်ယေရှု၏ ဧဝံဂေလိတရားကို လက်ခံပြီးနောက် ဤအမျိုးသမီးသည် များစွာပို၍ ပျော်ရွှင်လာပြီး သူမ၏ ဘဝက များစွာပို၍ တည်ငြိမ်လာခဲ့သည်။ သူမအပေါ် ခင်ပွန်းသည်၏ သဘောထားက မပြောင်းလဲသေးဘဲ ယခင်ကဲ့သို့ ရက်စက်နေသေးကာ သူမကို လျစ်လျူရှုပြီး စာနာထောက်ထားမှု၊ ဂရုစိုက်မှု သို့မဟုတ် အလေးထားမှု၊ သို့မဟုတ် စိတ်ရှည်မှု၊ ကျေးဇူးတရား သို့မဟုတ် သည်းခံမှု မပြသော်လည်း သူမ၏စိတ်နှလုံးထဲ၌ သခင်ယေရှု၏ ကယ်တင်ခြင်း ရရှိခဲ့သောကြောင့် ဤအရာအားလုံးအပေါ် သူမ၏ သဘောထားကမူ ပြောင်းလဲသွားခဲ့သည်။ သူမသည် ခင်ပွန်းသည်နှင့် နောက်ထပ် ငြင်းခုံခြင်းမရှိတော့ပေ သို့မဟုတ် အကျိုးသင့်အကြောင်းသင့် ပြောဖို့လည်း မကြိုးစားတော့ချေ။ အဘယ့်ကြောင့်ဆိုသော် လူတို့သည် ဤအရာများအားလုံးနှင့်ပတ်သက်၍ ငြင်းခုံခြင်းမှ မည်သည့်အရာမျှ မရရှိသည်ကို နားလည်လာခဲ့သောကြောင့် ဖြစ်သည်။ အမှုအရာများက ဖရိုဖရဲဖြစ်တိုင်း သူမသည် သခင်ယေရှုနှင့် စကားပြောပြီး သူမ၏ စိတ်နှလုံးက များစွာပို၍ ပွင့်လင်းလာခဲ့သည်။ ဤကဲ့သို့ဖြင့် သူမ၏ မိသားစုဘဝသည် အတော်ပင် တည်ငြိမ်လာဟန်တူ၏။ သို့သော် သာယာသော အချိန်များက သက်ဆိုးမရှည်ဘဲ သူမ၏ဘဝက နောက်တစ်ဆစ်ချိုးသို့ ရောက်ရှိခဲ့သည်။ သူမသည် သခင်ယေရှုကို စတင်ယုံကြည်သောအခါ ဧဝံဂေလိတရားကို စိတ်အားထက်သန်စွာဖြင့် တရားဟောကာ အသင်းတော်၏အသက်တာကို လက်ခံကျင့်သုံးပြီး သူမ၏ ညီအစ်ကိုမောင်နှမများကို ထောက်ပံ့ပေးခဲ့သည်။ သို့ရာတွင် သူမ၏ ခင်ပွန်းသည်က ထောက်ခံအားပေးခြင်း မရှိခဲ့ပေ။ သူသည် သူမကို စတင်၍ ညှဉ်းပန်းနှိပ်စက်ပြီး “သင် ကျွန်ုပ်နှင့် ပေါင်းသင်းလိုသေးသလော။ အကယ်၍ အမှန်တကယ် မပေါင်းသင်းလိုလျှင် လမ်းခွဲကြစို့” ဟူသောအရာများကို ပြောလျက် သူမကို မကြာခဏ အပြစ်ဆိုသည်။ သူမ၌ အခြားနည်းလမ်းမရှိဘဲ သခင့်ကိုသာ ဆုတောင်းပြီး ယင်းကို သည်းညည်းခံသည်။ ဤသို့သော နေ့ရက်များသည် ခက်ခဲပြီး စိတ်ဆင်းရဲရသော်လည်း သူမ၏စိတ်နှလုံးထဲမှ ဒဏ်ရာမှာ ယခင်ကထက် များစွာ ပို၍လျော့နည်းကာ ဆုတောင်းခြင်းမှ နှစ်သိမ့်မှုတစ်ခုခုကိုလည်း ရယူနိုင်ခဲ့သည်။ သူမ စိတ်သောကရောက်တိုင်း သခင့်ကို ဆုတောင်းတတ်သည်။ ထိုသို့ဖြင့် သူမ၏ စိတ်နှလုံးသည် မှီခိုအားထားဖို့ တစ်ဦးတစ်ယောက် ရှိခဲ့ပြီး အခိုက်အတန့် စိတ်ချမ်းသာမှုကို ရရှိခဲ့သည့်အပြင် သူမ၏ဘဝသည် များစွာ ပိုကောင်းသည်ဟု ခံစားမိသည်။

တဖြည်းဖြည်းဖြင့် သားသမီးများ အရွယ်ရောက်လာခဲ့ကြသည်။ သားသမီးများသည် ငယ်စဉ်ကတည်းက သူမနှင့်အတူ နေထိုင်ခဲ့ကြပြီး သူမအပေါ် ၎င်းတို့၏ ခင်တွယ်မှုက အတော်လေး ပိုအားကောင်းသောကြောင့် ဤအမျိုးသမီးက “ယခုတွင် ငါ၏ သားသမီးများ အရွယ်ရောက်လာကြပြီ။ ငါ၏ခင်ပွန်းသည်အပေါ် မှီခိုအားထားစရာ မလိုတော့။ ငါ၏သားသမီးများကို မှီခိုအားထားနိုင်သည်” ဟု ခံစားခဲ့ရသည်။ ကြည့်ရသည်မှာ သူမသည် သခင်ယေရှုအပေါ် မှီခိုအားထားလာမိပြီဖြစ်ပြီး သူမ၏ စိတ်နှလုံး၊ သူမ၏ မိသားစု၊ သူမ၏ အနာဂတ်နှင့် အလားအလာကိုပင် ကိုယ်တော်၏ လက်တော်ထဲ၌ အပ်နှံထားပြီးဖြစ်ပုံရသည်။ သို့သော် အမှန်တွင် စိတ်ထဲ၌ သူမသည် မိမိမြင်တွေ့ရသော လူတို့နှင့် သူမနှင့် ဆက်ဆံရေးရှိသော လူတို့အပေါ် ဤဆန္ဒကို ဖက်တွယ်ထားနေဆဲ ဖြစ်ပြီး ဤဆန္ဒသည် တစ်နေ့နေ့တွင် ပြည့်ဝလာမည်ဟု မျှော်လင့်ခဲ့သည်။ လူတို့သည် သခင်ယေရှု မည်သည့်နေရာ၌ရှိသည်ကို မတွေ့မြင်နိုင်သဖြင့် သခင်ယေရှုသည် သူတို့နံဘေးနှင့် သူတို့၏ စိတ်နှလုံးထဲတွင်ရှိသည်ဟု ဆိုကြသော်လည်း သူမက ဘုရားသခင်ကို ထိတွေ့နိုင်ခြင်း သို့မဟုတ် မြင်နိုင်ခြင်းမရှိဟု စဉ်းစားမိသောကြောင့် ဤအရာက သူမကို စိတ်မသက်မသာ ဖြစ်စေသည်။ သူမသည် အရေးပါသော အဖြစ်အပျက်များနှင့် ကြီးမားသော အရေးကိစ္စများကို ကျော်ဖြတ်နိုင်အောင် ကူညီပေးဖို့ သခင်ယေရှုအပေါ် မှီခိုအားထားရုံဖြင့် လုံလောက်မည်ဟု ထင်ခဲ့မိသော်လည်း လက်တွေ့ဘဝတွင် သူမ၏ သားသမီးများအပေါ် မှီခိုအားထားနေရဦးမည် ဖြစ်သည်။ ဤကာလတစ်လျှောက်တွင် သူမ၏ဆန္ဒသည် မပြောင်းလဲခဲ့သေးသည့်အပြင် ယင်းကို လက်မလွှတ်ခဲ့သေးချေ။ ယခုတွင် သူမသည် သခင်ယေရှုကို ယုံကြည်ပြီဖြစ်သော်လည်း အဘယ့်ကြောင့် ဤဆန္ဒက ပြောင်းလဲမသွားခဲ့သေးသနည်း။ ဤအတွက် အကြောင်းရင်းမျိုးစုံ ရှိ၏။ တစ်ခုမှာ သူမသည် သမ္မာတရားကို နားမလည်သည့်အပြင် ဘုရားသခင်၏ အချုပ်အခြာအာဏာ၊ စီစဉ်ညွှန်ကြားမှုနှင့် ပတ်သက်၍ များစွာ မသိခဲ့ချေ၊ သို့မဟုတ် နားမလည်ခဲ့ချေ။ ဤသည်မှာ အကယ်ဖြစ်သော အကြောင်းရင်းဖြစ်၏။ စိတ်၌ထင်ရသော အကြောင်းရင်းမှာ သူမသည် သူရဲဘောကြောင်သူ ဖြစ်၏။ သူမသည် ဘုရားသခင်ကို ယုံကြည်သော်လည်း စိတ်ဆင်းရဲမှု မြောက်မြားစွာကို တွေ့ကြုံပြီးနောက် သူမတွင် ဘုရားသခင်အား ယုံကြည်ခြင်း၏ အဓိပ္ပာယ်၊ သို့မဟုတ် လူတို့၏ ကံကြမ္မာ၊ ဘုရားသခင်၏ စီစဉ်ညွှန်ကြားမှုနှင့် ဖန်ဆင်းရှင်အလုပ်လုပ်သည့် နည်းလမ်းနှင့်ပတ်သက်၍ ရှင်းလင်းသော ထိုးထွင်းအမြင် မရှိခဲ့သေးချေ။ ဤအရာများနှင့်ပတ်သက်၍ သူမ၌ ရှင်းလင်းသော ထိုးထွင်းအမြင် မရှိကြောင်း မည်သည့်အရာများက ပြသသနည်း။ ပထမဦးစွာ သူမသည် ကိုယ်ပိုင်ပျော်ရွှင်မှုနှင့် ပိုကောင်းသော ဘဝတစ်ခုရဖို့ နက်နက်ရှိုင်းရှိုင်း အမြစ်တွယ်ထားသော တောင့်တမှုတို့ကို အခြားသူများ၏ ခေါင်းပေါ်တွင် အမြဲတမ်းပုံချခဲ့ကာ အခြားသူများ၏ အကူအညီ သို့မဟုတ် ထောက်ပံ့ဖြည့်ဆည်းပေးခြင်းများကြောင့် သူမ၏ဆန္ဒက တကယ် ဖြစ်ပေါ်လာနိုင်မည်ဟု မျှော်လင့်ခဲ့သည်။ ဤသည်မှာ ဘဝနှင့် ကံတရားအပေါ် လွဲမှားသော အမြင်တစ်ခုဟုတ်သလော။ (ဟုတ်ပါသည်။) ဤအမြင်သည် လွဲမှား၏။ မိဘတစ်ဦးအနေဖြင့် သင်၏ သားသမီးများသည် သင့်အပေါ် တာဝန်ကျေပြီး သူတို့ ကြီးပြင်းလာသောအခါ သင့်အား ကူညီထောက်ပံ့နိုင်မည်ဟု မျှော်လင့်ခြင်းအားဖြင့် သင်၏ မျှော်လင့်ချက်များကို သူတို့အပေါ် ပုံချခြင်းသည် အမှားတစ်ခုလော။ ယင်းက မမှားသည့်အပြင် ဤတောင်းဆိုချက်မှာလည်း အလွန်အကျွံ မဟုတ်ပေ။ သို့ဆိုလျှင် ဤနေရာတွင် ပြဿနာမှာ အဘယ်နည်း။ သူမသည် သားသမီးများအပေါ် မှီခိုအားထားခြင်းအားဖြင့် ကောင်းမွန်သော ဘဝကို အသက်ရှင်နေထိုင်ရန်၊ သားသမီးများအပေါ် မှီခိုအားထားရင်း ကျန်ရှိသော သူမ၏တစ်ဘဝလုံးကို ကုန်လွန်စေရန်နှင့် သူမ၏ သားသမီးများထံမှ အရာများကို ပျော်မွေ့ခံစားရန် အစဉ်သဖြင့် သူမ အားကိုးနေသည်။ ဤသို့ပြုရာ၌ သူမ၏ လွဲမှားသောအမြင်မှာ အဘယ်နည်း။ သူမသည် အဘယ့်ကြောင့် ဤစိတ်ကူးရှိခဲ့သနည်း။ သူမစွဲကိုင်ခဲ့သည့် ဤအမြင်၏ အကြောင်းရင်း၌ မည်သည့်အရာရှိသနည်း။ လူတို့သည် ဘဝပုံစံတစ်မျိုးမျိုးနှင့် အသက်ရှင်မှု အဆင့်အတန်းတစ်ခုခုကို အမြဲတမ်း အလွန်အကျွံ မျှော်လင့်တတ်ကြသည်။ ဆိုလိုသည်မှာ လူတို့အနေဖြင့် ဘုရားသခင်သည် ၎င်းတို့၏ဘဝများကို မည်ကဲ့သို့ ကြိုတင်ပြဋ္ဌာန်းထားသည် သို့မဟုတ် မိမိတို့၏ ကံကြမ္မာသည် မည်သည့်အရာဖြစ်သည်ကို သိမလာမီကပင် မိမိတို့ ပျော်ရွှင်ရပြီး ဘဝတွင် ငြိမ်သက်ခြင်းနှင့် ဝမ်းမြောက်ခြင်းရှိကာ ချမ်းသာကြွယ်ဝသည့်အပြင် မိမိတို့ကို ကူညီရန်နှင့် မိမိတို့ မှီခိုအားထားရမည့် လူတို့ ရှိနေရမည်ဟူသည့် မိမိတို့၏ အသက်ရှင်မှု အဆင့်အတန်းသည် မည်သည့်အရာဖြစ်ရမည်ကို စီစဉ်ရေးဆွဲထားကြပြီးသား ဖြစ်သည်။ လူတို့သည် မိမိတို့၏ ကိုယ်ပိုင်လမ်းကြောင်း၊ မိမိတို့၏ ဘဝပန်းတိုင်များ၊ ဘဝ၌ မိမိတို့၏ နောက်ဆုံးပန်းတိုင်နှင့် အခြားအရာတိုင်းကို စီစဉ်ရေးဆွဲထားကြပြီး ဖြစ်သည်။ ဤအရာအားလုံးထဲ၌ ဘုရားသခင်အား ယုံကြည်ခြင်းတစ်ခုတလေ ရှိသလော။ (မရှိပါ။) မရှိချေ။ ဤအမျိုးသမီးသည် ဘဝနှင့်ပတ်သက်၍ အမြင်တစ်ခု အမြဲရှိခဲ့သည်မှာ အကယ်၍ ကျွန်ုပ်သည် မည်သူမည်ဝါကို မှီခိုအားထားလျှင် ကျွန်ုပ်၏ဘဝသည် ပို၍ ငြိမ်းချမ်းလာမည်၊ ပို၍ ပျော်ရွှင်လာပြီး ပို၍ ကုံလုံကြွယ်ဝလာမည်၊ ကျွန်ုပ်သည် မည်သူမည်ဝါကို မှီခိုအားထားလျှင် ကျွန်ုပ်၏ဘဝသည် ပို၍ တည်ငြိမ်လာမည်၊ ပို၍ လုံခြုံလာမည်၊ ပြီးလျှင် ပို၍ ရွှင်ပျလာမည် ဟူ၍ဖြစ်၏။ ဤရှုထောင့်အမြင်သည် မှန်သလော၊ မှားသလော။ (မှားပါသည်။) နှစ်ပေါင်းများစွာကြာပြီးနောက် သူမသည် သခင်ယေရှုကို ယုံကြည်ခြင်းဟူသည့် အဆင့်သို့ ရောက်ရှိခဲ့ပြီးဖြစ်သော်လည်း လူ့ဘဝသည် မည်ကဲ့သို့ဖြစ်သည်ကို ရှင်းလင်းစွာ မသိမြင်ခဲ့သေးချေ။ သူမ၌ ကိုယ်ပိုင်ရည်ရွယ်ချက်များနှင့် အစီအစဉ်များ ရှိနေသေးကာ သူမ၏ အနာဂတ်လမ်းကြောင်းကို တွက်ချက်နေပြီး သူမ၏ အနာဂတ်ဘဝကို စီစဉ်နေခဲ့သည်။ ယင်းကို ယခုပြန်ကြည့်လျှင် ဘဝအပေါ် ဤသဘောထားနှင့် ဤစီစဉ်မှုမျိုးက မှန်ကန်သလော၊ မှားယွင်းသလော။ (မှားယွင်းပါသည်။) အဘယ့်ကြောင့်နည်း။ (အဘယ့်ကြောင့်ဆိုသော် သူမသည် လူတို့အပေါ် ဘုရားသခင် တောင်းဆိုသည့်အရာထက် ကိုယ်ပိုင် ရည်သန်မျှော်မှန်းချက်များနှင့် ဆန္ဒများကို လိုက်စားနေခဲ့သည်။) သူမ လိုက်စားနေခဲ့သည့်အရာသည် ဘုရားသခင်၏ ကြိုတင်စီမံပြဋ္ဌာန်းခြင်းနှင့် ဘာမျှမဆိုင်ပေ။ ဘုရားသခင် ပြုလုပ်မည့်အရာကို မသိမီကပင် သူမသည် မှီခိုအားထားရမည့် လူတစ်ဦးကို ရှာတွေ့ဖို့ ဦးစွာ ဆုံးဖြတ်ခဲ့သည်။ ဤအဆင့်တွင် ဤလူကို မှီခိုအားထားပြီး နောက်တစ်ဆင့်တွင် ထိုလူကို မှီခိုအားထားမည် ဖြစ်သည်။ ဤသို့အားဖြင့် သူမသည် ဘုရားသခင်အပေါ် မှီခိုအားထားမှု ပျောက်ဆုံးခဲ့ပြီး ဘုရားသခင်အပေါ် မှီခိုအားထားခြင်းထက် လူတို့အပေါ်၌သာလျှင် မှီခိုအားထားလာခဲ့သည်။ သူမ၌ ဤဆန္ဒနှင့် ဤအစီအစဉ်များ အစဉ်အမြဲ ရှိခဲ့သည်ကို ထောက်ဆလျှင် သူမ၏စိတ်နှလုံးထဲတွင် ဘုရားသခင် ရှိပါသလော။ (မရှိပါ။) သို့ဆိုလျှင် တစ်နည်းအားဖြင့် သူမ၏ ရုန်းကန်မှုများအားလုံးမှ လာသည့် စိတ်ဆင်းရဲမှု၏ အကြောင်းရင်းမှာ အဘယ်နည်း။ (ယင်းမှာ သူမ၏ဆန္ဒကြောင့် ဖြစ်လာရသည်။) လုံးဝ မှန်ပေ၏။ သို့ဆိုလျှင် သူမ၏ဆန္ဒမှာ မည်သို့ဖြစ်ပေါ်လာသနည်း။ (ဘုရားသခင်၏ အချုပ်အခြာအာဏာ၌ သို့မဟုတ် သူ၏ ကြိုတင်စီစဉ်ညွှန်ကြားခြင်းနှင့် အစီအစဉ်များ၌ သူမ မယုံကြည်ခြင်းကြောင့် ဖြစ်ပါသည်။) မှန်ပေ၏။ သူမသည် လူတို့၏ ကံတရားများက မည်သို့ဖြစ်ပေါ်လာသည်ကို နားမလည်ခဲ့သည်သာမက ဘုရားသခင်၏ အချုပ်အခြာအာဏာသည် မည်ကဲ့သို့ အလုပ်လုပ်ကြောင်းကိုလည်း နားမလည်ခဲ့ပေ။ ဤသည်မှာ ပြဿနာ၏ အရင်းအမြစ်ဖြစ်၏။

ဇာတ်လမ်းကို ဆက်ကြစို့။ ဤအမျိုးသမီး၏ သားသမီးများ ကြီးပြင်းလာသောအခါ အချို့က အလုပ်ရပြီး အခြားသူများက အခြေချကာ အိမ်ထောင်ကျသည့်အပြင် ၎င်းတို့သည် မိဘနှစ်ပါးနှင့် ခွဲထွက်ပြီး အမှီအခိုကင်းမဲ့သော ဘဝဖြင့် နေထိုင်ကာ ၎င်းတို့၏မိဘများနှင့် မကြာခဏ ဆုံတွေ့ခြင်း မရှိနိုင်တော့ပေ။ သို့ဆိုလျှင် ဤအမျိုးသမီး ရင်ဆိုင်ရသည့် နောက်ထပ်ပြဿနာမှာ အဘယ်နည်း။ သားသမီးများအပေါ် မှီခိုအားထားဖို့ သူမ၏ဆန္ဒမှာ အစိတ်စိတ်အမြွှာမြွှာ ကွဲမည့်ပုံပေါက်ပြန်လေသည်။ ယင်းမှာ နောက်ထပ် နာကျင်ဖွယ် အဖြစ်ဆိုး၊ သူမ၏ ဘဝအတွေ့အကြုံထဲမှ နောက်ထပ် ထိုးနှက်ချက် ဖြစ်ခဲ့သည်။ အကြောင်းအမျိုးမျိုးကြောင့် သူမ၏ သားသမီးများသည် သူမ၏ဘေးတွင် မနေနိုင်သည့်အပြင် သူမကို အဖော်မပြုနိုင်၊ သို့မဟုတ် သူမထံ မကြာခဏ လည်ပတ်ခြင်းနှင့် သူမကို ဂရုစိုက်ခြင်း မရှိနိုင်ကြပေ။ ထို့ကြောင့် သူမအပေါ် သားသမီးဝတ်ကျေပွန်ဖို့အတွက် သူမ၏ဘေးတွင် ရှိကာ သူမအား ပြုစုစောင့်ရှောက်နိုင်မည်ဟူသည့် သူမ၏ မျှော်လင့်ချက်နှင့်၊ အမှုအရာများနှင့်ပတ်သက်၍ အပူအပင်ကင်းကင်း နေနိုင်ဖို့နှင့် ပို၍ သက်သောင့်သက်သာရှိပြီး ပို၍ပျော်ရွှင်သော ဘဝကို နေထိုင်နိုင်ဖို့အတွက် သားသမီးများအပေါ် မှီခိုအားထားဖို့ သူမ၏ဆန္ဒ၊ ဤအရာအားလုံးသည် သူမထံမှနေ၍ ပိုပိုဝေးရာသို့ လွတ်ထွက်သွားနေသည်။ ထိုသို့ဖြင့် သူမ၏ သားသမီးများအတွက် ပူပန်မှု၊ စိုးရိမ်မှုနှင့် တမ်းတခြင်းတို့မှာ ပို၍ပို၍ ပြင်းထန်လာခဲ့သည်။ ဤသည်မှာ နောက်ထပ်နာကျင်မှုမျိုး မဟုတ်လော။ သူမသည် ပို၍ အသက်ကြီးရင့်လာပြီး နှစ်ကာလများ တဖြည်းဖြည်း ဖိစီးလာသည်နှင့်အမျှ သူမ၏ သားသမီးများအား တမ်းတခြင်းက ပို၍ပို၍ နက်ရှိုင်းလာသကဲ့သို့ သူမ၏ နာကျင်မှုသည်လည်း ပို၍ပို၍ နက်ရှိုင်းလာခဲ့သည်။ နှစ်ပေါင်းများစွာ ကုန်လွန်သွားပြီး ဘဝ၏ အဆင့်တစ်ခုစီတိုင်းတွင် ဤအမျိုးသမီး မှီခိုအားထားခဲ့သည့် လူတို့သည် မတူညီခဲ့သော်လည်း အချိန်ကျလာသောအခါတွင် ထိုသူတို့အားလုံးက သူမကို စွန့်ခွာခဲ့ကြကာ သူမ၏ ဆန္ဒများ သို့မဟုတ် ထင်ယောင်ထင်မှားဖြစ်ခြင်းများကို လုံးလုံးလျားလျား ဖျက်ဆီးပစ်ပြီး သူမ၏ စိတ်ခံစားချက်ကို အလွန်အမင်း ညှဉ်းဆဲနှိပ်စက်ကာ အတွင်းစိတ်ထဲတွင် မချိတင်ကဲ ခံစားစေခဲ့သည်။ ဤအရာက သူမအား မည်သည့်အရာကို ယူဆောင်ပေးခဲ့သနည်း။ ယင်းက သူမအား ဘဝနှင့်ပတ်သက်၍ ဆင်ခြင်စဉ်းစားစေခဲ့သလော။ သို့မဟုတ် ဖန်ဆင်းရှင်က လူတို့၏ ကံကြမ္မာအား မည်သို့စီမံသည်ကို ဆင်ခြင်စဉ်းစားစေခဲ့သလော။ အကယ်၍ လူတစ်ဦးသည် တရားဒေသနာအချို့ကို နားထောင်ပြီး သမ္မာတရားအချို့ကို နားလည်သွားပြီးနောက် လူတို့၏ သာမန်တွေးခေါ်ခြင်းကို ထည့်သွင်းစဉ်းစားရလျှင် သူသည် ဖန်ဆင်းရှင်၊ ဘဝနှင့် လူတို့၏ ကံကြမ္မာတို့နှင့် ပတ်သက်၍ အရာအချို့ကို သိနားလည်သင့်သည်။ သို့ရာတွင် အကြောင်းရင်းအမျိုးမျိုးနှင့် ဤဇာတ်လမ်းထဲ၌ ဇာတ်ကောင်ဖြစ်သော သူမကိုယ်တိုင်၏ ပြဿနာကြောင့် သူမသည် ဤအချိန်အထိတိုင်အောင် သူမဘဝ၏ အဆင့်တစ်ခုစီတိုင်းတွင် မည်သည့်အရာကို တွေ့ကြုံကာ ရင်ဆိုင်ခဲ့ပြီးဖြစ်ကြောင်း၊ သို့မဟုတ် သူမ၏ ပြဿနာက မည်သည့်အရာဖြစ်ကြောင်း သဘောပေါက်နားလည်နိုင်ခြင်း မရှိသေးသည့်အပြင် ဘာမျှမသိနိုင်သေးချေ။ ထို့ပြင် သူမ၏ စိတ်နှလုံးအတွင်းထဲ၌ မှီခိုအားထားစရာ တစ်စုံတစ်ဦးကို တမ်းတနေဆဲ ဖြစ်လေသည်။ သို့ဆိုလျှင် သူမသည် အတိအကျ မည်သူ့ကို မှီခိုအားထားသင့်သနည်း။ ဘုရားသခင်သည် လူတို့ မှီခိုအားထားရသောသူ ဖြစ်သည်မှာ မှန်သော်လည်း ဘုရားသခင်သည် လူတို့မှီခိုအားထားဖို့သာလျှင် မဟုတ်၊ ဤသည်မှာ သူ၏ ဖြစ်ခြင်းအားလုံး မဟုတ်ပေ။ လူတို့အနေဖြင့် ဖန်ဆင်းရှင်နှင့် မည်သို့အဆင်ပြေရမည်၊ ဘုရားသခင်ကို သိပြီးလျှင် သူ့အား မည်သို့ ကျိုးနွံနာခံရမည်ကိုသိဖို့ ပိုအရေးကြီးသည်။ ယင်းမှာ မှီခိုအားထားခြင်းနှင့် မှီခိုအားထားခံရခြင်းဟူသည့် ဆက်ဆံရေးသက်သက် မဟုတ်ပေ။

ဤအမျိုးသမီးသည် သားသမီးများအပေါ် သူမ၏ မှီခိုအားထားမှု ပျောက်ဆုံးပြီးနောက် အသက်ကြီးသော အရွယ်သို့ ရောက်ရှိသောအချိန်တွင် ဖမ်းဆုပ်ဖို့ ကောက်ရိုးတစ်မျှင် ဖြစ်လာခဲ့သည့် လင်ယောက်ျားအပေါ် သူမ၏ မျှော်လင့်ချက်များကို လွှဲပြောင်းခဲ့သည်။ သူမသည် အခြေခံလိုအပ်ချက်များအတွက် သူ့အပေါ် မှီခိုအားထားကာ ဆက်လက်အသက်ရှင်ခဲ့ရသည်။ သူမအတွက် အကျိုးကျေးဇူးတစ်ခုခု ရယူနိုင်ဖို့အတွက် သူမ၏ ခင်ပွန်းသည်ကို နောက်ထပ်နှစ်အနည်းငယ်မျှ အသက်ရှင်စေရန် နည်းလမ်းများကို ရှာဖွေခဲ့ရသည်။ သူသည် သူမ မှီခိုအားထားရသော သူတစ်ဦးပင်ဖြစ်၏။ ဤမျှရှည်ကြာအောင် အသက်ရှင်ပြီးနောက် ဤအဘွားအိုသည် တစ်ခေါင်းလုံး ဆံဖြူများ ပြည့်နှက်ကာ ပါးရေနားရေများတွန့်သော မျက်နှာနှင့် သူမ၏ သွားများအားလုံးနီးပါး ကျွတ်ကျနေပြီဖြစ်သည်။ သူမ၏ ရုပ်သွင်သည် ပြောင်းလဲသွားပြီဖြစ်သော်လည်း မပြောင်းမလဲ ရှိနေသည့်အရာမှာ သူမဘဝ၏ အဆင့်တစ်ခုစီတိုင်းတွင် အဆီးအတားတစ်ခုကို ရင်ဆိုင်ခဲ့ရကာ ထိုအဆီးအတားတစ်ခုကို ကြိမ်ဖန်များစွာ ရင်ဆိုင်ရလင့်ကစား သူမတွင် ခိုင်မြဲသော ဆန္ဒတစ်ခုတည်း ရှိခဲ့ခြင်းဖြစ်ပြီး ယင်းမှာ မှီခိုအားထားစရာ တစ်ဦးတစ်ယောက်ရှိခြင်းပင် ဖြစ်၏။ မပြောင်းလဲခဲ့သော အခြားအရာတစ်ခုမှာ လူတို့အတွက် ဘုရားသခင်၏ ကတိတော်များနှင့် ပတ်သက်သည့် သူမ၏ ယုံမှားလွန်ခြင်းသာမက မိမိကိုယ်မိမိ၊ လူသားမျိုးနွယ်အပြင် သူမ၏ ကံကြမ္မာနှင့် အလားအလာတို့နှင့် ပတ်သက်သည့် ထင်ယောင်ထင်မှားဖြစ်ခြင်း အချို့လည်း ဖြစ်၏။ စိတ်နှလုံးထဲတွင် ဤယုံမှားလွန်ခြင်းများသည် ပို၍ပို၍ မှုန်ဝါးပြီး ဝေးကွာလာနေကာ သူမ၏ စိတ်နှလုံးထဲတွင် မျှော်လင့်ချက်ရေးရေးမျှကို ဆုပ်ကိုင်ကောင်း ဆုပ်ကိုင်ထားနိုင်သေးသည်။ “ငါ၏ ကျန်ရှိနေသေးသည့် နှစ်များတွင် အကယ်၍ ငါမှီခိုအားထားရနိုင်သည့် တစ်ဦးတစ်ယောက်နှင့် ပျော်ရွှင်စွာ နေထိုင်နိုင်လျှင် သို့မဟုတ် ဘုရားသခင်၏အလုပ် အဆုံးသတ်ပြီး သူ ဘုန်းတော်ထင်ရှားသည့် နေ့ရက်ကို မြင်တွေ့ရနိုင်လျှင် ဤဘဝသည် အချည်းနှီး ဖြစ်လာလိမ့်မည် မဟုတ်” ဟူ၍ ဖြစ်သည်။ ယင်းမှာ ဤအမျိုးသမီး၏ ဘဝပင်ဖြစ်၏။ ထို့ပြင် ယင်းသည် ဇာတ်လမ်း၏ အဆုံးသတ်ပင်ဖြစ်၏။ ဤဇာတ်လမ်း၏ ခေါင်းစဉ်သည် ဘာဖြစ်သင့်သနည်း။ (“အဘယ်သူ့ကို မှီခိုအားထားရမည်နည်း” ဖြစ်သင့်ပါသည်။) ယင်းမှာ အတော်ပင်‌ ကောင်းမွန်ပြီး အတွေးကိုစေ့ဆော်ပေးသော ခေါင်းစဉ်တစ်ခု ဖြစ်ပေ၏။

ငါတို့မိတ်သဟာယပြုချက်၏ ခေါင်းစဉ်သို့ ပြန်သွားရလျှင် ဤဇာတ်လမ်းသည် ဘုရားသခင်၏အလုပ်နှင့် ပတ်သက်၍ လူတို့၏ အယူအဆများနှင့် မည်သို့သက်ဆိုင်နေသနည်း။ မည်သည့်အပိုင်းသည် ဘုရားသခင်၏အလုပ်နှင့် ပတ်သက်သည့် လူတို့၏ အယူအဆများနှင့် ဆက်စပ်သနည်း။ မည်သည့်အယူအဆများသည် ယင်းနှင့် ဆက်စပ်သနည်း။ သင်တို့၏ ထင်မြင်ချက်များကို ဝေမျှလော့။ (ဘုရားသခင်သည် ၎င်းတို့၏ မျှော်လင့်ချက်များနှင့် အကြံအစည်များအတိုင်း အမှုအရာများကို ပြီးမြောက်အောင် လုပ်ဆောင်သင့်သည်ဟု လူတို့ ခံစားကြသည်။ ဤသည်မှာ လူတို့ရှိသည့် အယူအဆမျိုးဖြစ်ပါသည်။) လူတို့၏ အယူအဆများတွင် ၎င်းတို့၏ ဆန္ဒများက ကောင်းမွန်ကာ အပြုသဘောဆောင်သရွေ့ ဖန်ဆင်းရှင်က ယင်းတို့ကို ဖြည့်ဆည်းသင့်ပြီး ၎င်းတို့သည် လှပသော ဘဝတစ်ခုအတွက် ကြိုးပမ်းခွင့် ပိတ်ပင်ခြင်း မခံရသင့်ဟု လူတို့က ယုံကြည်ကြသည်။ ဤသည်မှာ အယူအဆတစ်ခု ဖြစ်သည်။ ဖန်ဆင်းရှင်၏ ဖြည့်ဆည်းပေးမှုသည် လူသား၏ ဆန္ဒများ၊ သူ၏ မျှော်လင့်ချက်များ၊ သူ၏ စိတ်ကူးစိတ်သန်းများနှင့် ကိုက်ညီသလော။ (မကိုက်ညီပေ။) သို့ဆိုလျှင် မည်သည့်နည်းလမ်းဖြင့် ဖန်ဆင်းရှင်က ဆောင်ရွက်သနည်း။ သင် မည်သူဖြစ်သည်၊ မည်သည့်အရာကို သင် စီစဉ်ပြီးဖြစ်သည်ဖြစ်စေ၊ သင်၏ စိတ်ကူးစိတ်သန်းများက မည်မျှ စုံလင်ပြီး ဂုဏ်ယူဖွယ်ရာဖြစ်သည်၊ သို့မဟုတ် သင်၏ အသက်တာ၏ လက်တွေ့အရှိတရားနှင့် မည်သည့်အတိုင်းအတာအထိ ကိုက်ညီသည် ဆိုသည်တို့ကို ပဓာနမထားဘဲ ဘုရားသခင်သည် ဤအရာများထဲမှ မည်သည့်အရာကိုမျှ မကြည့်သကဲ့သို့ ယင်းတို့ကိုလည်း အာရုံစိုက်ခြင်း မရှိချေ။ ထို့ထက်၊ အမှုအရာများသည် ဘုရားသခင်၏ စီမံထားသည့် နည်းစနစ်များနှင့် နိယာမများအတိုင်း ပြီးမြောက်၍ စီစဉ်ညွှန်ကြားခံရပြီး စီစဉ်ခံရလေသည်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထား ဖြစ်သည်။ လူအချို့က “ကျွန်ုပ်၏ အသက်တာတွင် ကျွန်ုပ်တွေ့ကြုံပြီးဖြစ်သည့် မရေမတွက်နိုင်သော အခက်အခဲများနောက်တွင် ကျွန်ုပ်သည် ကောင်းမွန်သော ဘဝတစ်ခုကို ရပိုင်ခွင့်ရှိသည် မဟုတ်လော။ ဖန်ဆင်းရှင်၏ ရှေ့မှောက်သို့ ကျွန်ုပ်လာချိန်တွင် ကျွန်ုပ်သည် လှပသော ဘဝတစ်ခုနှင့် လှပသော ခရီးပန်းတိုင်အတွက် တောင်းဆိုပြီး စောင့်မျှော်ရန် သတ်မှတ်ချက် ပြည့်မီမည် မဟုတ်လော” ဟု တွေးထင်ကြလေသည်။ ဤသည်မှာ လူသား၏ အယူအဆတစ်ခု မဟုတ်လော။ ထိုသို့သော အယူအဆများနှင့် လူသား ပေါက်ဖွားစေသည့် အတွေးအခေါ်များသည် ဘုရားသခင်အဖို့ မည်သည့်အရာများ ဖြစ်သနည်း။ ၎င်းတို့သည် အကျိုးသင့်အကြောင်းသင့် မဟုတ်သော တောင်းဆိုချက်များ ဖြစ်သည်။ ထိုသို့သော အကျိုးသင့်အကြောင်းသင့် မဟုတ်သည့် တောင်းဆိုချက်များ မည်သို့ ဖြစ်လာသနည်း။ (လူတို့သည် ဘုရားသခင်၏ ဩဇာအာဏာကို မသိကြပေ။) ဤသည်မှာ ဓမ္မဓိဋ္ဌာန်ကျသော အကြောင်းရင်းတစ်ခု ဖြစ်သည်။ စိတ်ခံစားချက်အရဖြစ်သော အကြောင်းရင်းမှာ အဘယ်နည်း။ ယင်းမှာ ၎င်းတို့၌ ပုန်ကန်တတ်သော စိတ်သဘောထားတစ်ခု ရှိပြီး သမ္မာတရားကို ရှာဖွေဖို့ဖြစ်စေ၊ ဖန်ဆင်းရှင်၏ အချုပ်အခြာအာဏာ သို့မဟုတ် အစီအမံများကို ကျိုးနွံနာခံဖို့ဖြစ်စေ စိတ်ဆန္ဒမရှိကြခြင်း ဖြစ်သည်။ လူအများစုတို့အတွက် ဖန်ဆင်းရှင် စီစဉ်ပေးသည့် အသက်တာသည် အခက်အခဲနှင့်ဆိုင်သည့် အသက်တာတစ်ခုလော၊ သို့မဟုတ် ယင်းသည် ပျော်ရွှင်စရာဖြစ်ပြီး အပူအပင်ကင်းသလော။ (အခက်အခဲနှင့်ဆိုင်သည့် အသက်တာတစ်ခု ဖြစ်ပါသည်။) လူအများစုသည် အလွန်များလှသော အခက်အခဲများနှင့် အလွန်များလှသော နာကျင်မှုဝေဒနာဖြင့် ခက်ခဲသော ဘဝများကို အသက်ရှင်ကြသည်။ လူတို့၏ ဘဝတစ်ခုလုံးတွင် ၎င်းတို့အတွက် ဆင်းရဲဒုက္ခများ စီစဉ်ပေးရာ၌ ဖန်ဆင်းရှင်၏ ရည်ရွယ်ချက်မှာ အဘယ်နည်း၊ ဤအရာ၏ အရေးပါမှုမှာ အဘယ်နည်း။ တစ်နည်းအားဖြင့် ထိုသို့သော အစီအစဉ်များသည် လူတို့အား ဘုရားသခင်၏ အချုပ်အခြာအာဏာ၊ အစီအစဉ်များနှင့် ဩဇာအာဏာတို့ကို တွေ့ကြုံကာ သိရှိခွင့်ပေးဖို့ ရည်ရွယ်ပေသည်။ နောက်တစ်နည်းအားဖြင့် သူ၏ အဓိက ရည်ရွယ်ချက်မှာ လူတို့အား ဘဝက မည်သည့်အရာ အမှန်တကယ်ဖြစ်သည်ကို တွေ့ကြုံခွင့်ပေးဖို့နှင့်၊ ထိုသို့ဖြင့် လူသား၏ ကံကြမ္မာကို ဘုရားသခင်၏ လက်တွင် ထိန်းချုပ်ထားပြီး မည်သည့်လူကမျှ မဆုံးဖြတ်သကဲ့သို့ လူတို့၏ နှလုံးသွင်းအရဖြစ်သော အလိုဆန္ဒထဲက အပြောင်းအလဲများနောက်တွင် မပြောင်းလဲသည်ကို သဘောပေါက်ခွင့်ပေးဖို့ ဖြစ်သည်။ ဖန်ဆင်းရှင်က မည်သည့်အရာ လုပ်ဆောင်သည်ဖြစ်စေ၊ ပြီးလျှင် လူတို့အတွက် မည်သည့် ဘဝမျိုး သို့မဟုတ် မည်သည့် ကံကြမ္မာမျိုးကို သူ စီစဉ်ထားသည်ဖြစ်စေ၊ သူသည် ၎င်းတို့အား ဘဝအပေါ်နှင့် လူသား၏ ကံကြမ္မာက မည်သည့်အရာ အမှန်တကယ်ဖြစ်သည်ဆိုသည့်အပေါ် သုံးသပ်ဆင်ခြင်စေပြီး၊ ဤအရာအားလုံးအပေါ် ၎င်းတို့ သုံးသပ်ဆင်ခြင်သည်နှင့်အမျှ၊ သူသည် ၎င်းတို့အား ဘုရားသခင်၏ ရှေ့မှောက်သို့ လာစေလေသည်။ ဘုရားသခင်သည် သမ္မာတရားများကို ဖော်ပြပြီး ဤအရာအားလုံး မည်သည့်အရာဖြစ်သည်ကို လူတို့အား ပြောပြချိန်တွင် သူသည် လူတို့ကို သူ၏ရှေ့မှောက်သို့ လာစေသည်၊ ဘုရားသခင် ပြောသည့်အရာကို လက်ခံစေသည်၊ ဘုရားသခင် ပြောသည့်အရာကို တွေ့ကြုံစေသည်၊ ဘုရားသခင် ပြောသည့် အရာအားလုံးနှင့် လူတို့က ၎င်းတို့၏ တကယ့်အသက်တာများတွင် ကြုံတွေ့ကြသည့် အရာအားလုံးတို့ကြား ဆက်နွှယ်မှုက မည်သည့်အရာ အမှန်တကယ်ဖြစ်သည်ကို နားလည်စေသည်။ သူသည် လူတို့အား ဤသမ္မာတရားများ၏ လက်တွေ့ကျမှု၊ တိကျမှုနှင့် စစ်မှန်မှုတို့ကို မှန်ကန်ကြောင်း အတည်ပြုစေသည်၊ ယင်းနောက်တွင် ၎င်းတို့သည် ထိုသမ္မာတရားများကို ရရှိပြီး လူသည် ဖန်ဆင်းရှင်၏ လက်ထဲတွင် ထိန်းချုပ်ခြင်းခံရကာ လူ၏ ကံကြမ္မာကို ဘုရားသခင်က အုပ်စိုး၍ စီစဉ်သည်ကို အသိအမှတ်ပြုလေသည်။ ဤအရာအားလုံးကို လူများက နားလည်ပြီးသည်နှင့် တစ်ပြိုင်နက် ၎င်းတို့သည် ၎င်းတို့၏ ဘဝအတွက် လက်တွေ့မကျသည့် မည်သည့် အစီအစဉ်မျှ ရှိတော့မည်မဟုတ်၊ ပြီးလျှင် ဖန်ဆင်းရှင်၏ စိတ်ဆန္ဒများကိုဖြစ်စေ၊ ဖန်ဆင်းရှင် စီမံထားပြီး စီစဉ်ထားသည့်အရာကိုဖြစ်စေ ဆန့်ကျင်ဖို့ ၎င်းတို့၌ အစီအစဉ် ရှိလိမ့်မည် မဟုတ်ပေ။ ထို့ထက် ၎င်းတို့သည် ၎င်းတို့၏ဘဝကို မည်သို့ အသက်ရှင်သင့်ပြီး ၎င်းတို့ လျှောက်သင့်သည့် လမ်းခရီးနှင့်ဆိုင်သည့် တိုး၍ တိကျမှန်ကန်သော ချင့်ချိန်ဆုံးဖြတ်ခြင်းနှင့် သိနားလည်ခြင်း သို့မဟုတ် သဘောပေါက်နားလည်ခြင်းနှင့် အစီအစဉ်တစ်ခု ရှိလိမ့်မည်။ ဤသည်မှာ လူတို့၏ဘဝများထဲတွင် ဖန်ဆင်းရှင်စီစဉ်သည့် များစွာသော အခက်အခဲများ၏ ရည်ရွယ်ချက်နှင့် အရေးပါမှုပင် ဖြစ်သည်။

ဇာတ်လမ်းကို ပြန်သွားရလျှင် ဇာတ်ကောင်သည် အခက်အခဲများစွာကို တွေ့ကြုံခဲ့ပြီးနောက် သူမသည် ဤဘဝတွင် အခက်အခဲများနှင့် နာကျင်မှုကို အဘယ့်ကြောင့် ခံစားခဲ့ရသည်၊ ဖန်ဆင်းရှင်သည် အမှုအရာများကို အဘယ့်ကြောင့် ဤအတိုင်း စီစဉ်ညွှန်ကြားပြီး စီမံရသည်နှင့်ပတ်သက်၍ သူမ၏ သိနားလည်မှုမှာ အဘယ်နည်း။ ယင်းကို ဇာတ်လမ်းမှနေ၍ သင်တို့ မြင်နိုင်သလော။ ဤအရာများနှင့် ပတ်သက်၍ သူမသည် သိနားလည်မှု ရရှိခဲ့သလော။ (မရရှိခဲ့ပါ။) အဘယ့်ကြောင့် မရရှိခဲ့သနည်း။ (အဘယ့်ကြောင့်ဆိုသော် သူမဘဝ၏ အဆင့်တိုင်းနှင့် သူမဘဝ၏ အချိုးအကွေ့တိုင်းတွင် သူမ၏ ဆန္ဒများ ထပ်ကာထပ်ကာ ပျက်စီးသွားသောအခါ သူမ၏ ရာသက်ပန် စိတ်ကူးအိပ်မက်က အဘယ့်ကြောင့် လုံးဝပြည့်ဝမလာနိုင်သည်နှင့် ပတ်သက်၍ ဆင်ခြင်စဉ်းစားခြင်း သို့မဟုတ် ကောက်ချက်ချခြင်း မရှိခဲ့ချေ။ အကယ်၍ သူမသည် သမ္မာတရားကို ဆင်ခြင်စဉ်းစားခြင်းနှင့် ရှာဖွေခြင်း ရှိနိုင်ခဲ့ပါက သူမ ပြောင်းလဲခဲ့ပြီးဖြစ်မည်။ သို့သော်လည်း သူမသည် ဖန်ဆင်းရှင်၏ အချုပ်အခြာအာဏာကို နားမလည်ခဲ့သည့်အပြင် သူမ၏ စိတ်ကူးအိပ်မက်ကိုသာ မဆုတ်မနစ် ဆုပ်ကိုင်မြဲ ဆုပ်ကိုင်ထားနိုင်ခဲ့ကာ သူမ၏ ကံကြမ္မာသည် တစ်နေ့တွင် ရုတ်တရက် ပြောင်းလဲလာမည်ဟု မျှော်လင့်ခဲ့သည်။ ယင်းမှာ ဖြစ်နိုင်ချေ မရှိပါ။ ဤဖြစ်စဉ်အတွင်း သူမသည် အစဉ်အမြဲ ခုခံနေပြီး ရုန်းကန်နေခဲ့သောကြောင့် သူမ၏ မချိမဆန့်ဝေဒနာက ကြီးမားခဲ့ခြင်း ဖြစ်သည်။) ယင်းမှာ ထိုသို့ပင်ဖြစ်၏။ သူမသည် လမ်းမှားကို ရွေးချယ်ခဲ့သော်လည်း ယင်းကို မသိခဲ့ချေသောကြောင့် ဖြစ်သည်။ ယင်းကို လမ်းမှန်အဖြစ်၊ သူမ၏ သဘာဝကျသော လိုက်စားမှုနှင့် သဘာဝကျသော ဆန္ဒအဖြစ် မှတ်ယူခဲ့ပြီးနောက် ထိုဦးတည်ချက်အတိုင်း လွန်စွာ အလုပ်လုပ်ပြီး ကြိုးစားကာ ရုန်းကန်ခဲ့လေသည်။ သူမ၏ဆန္ဒသည် လက်တွေ့ကျမကျ မည်သည့်အခါမျှ သံသယမဝင်ခဲ့သည်သာမက ယင်း၏ မှန်ကန်မှုကိုလည်း သံသယမဖြစ်ခဲ့ပေ။ ထိုအစား မည်သည့်အခါမျှ ပြောင်းလဲခြင်း သို့မဟုတ် ပြန်လှည့်လာခြင်းမရှိဘဲ ဤဦးတည်ချက်ကို မလျှော့တမ်း လိုက်စားခဲ့သည်။ သို့ဆိုလျှင် ဘဝတွင် များပြားလှသော အခက်အခဲများကို သူမအား ပေးရာ၌ ဘုရားသခင်၏ ရည်ရွယ်ချက်မှာ အဘယ်နည်း။ ဤအရာအားလုံးကို ဘုရားသခင် ပြုလုပ်ခဲ့သည်မှာ မတော်တဆ မဟုတ်ပေ။ လူတစ်ဦးဦး၏ ဘဝထဲတွင် ဘုရားသခင်သည် ထိုသူ့အတွက် ခြွင်းချက်ဖြစ်သော အတွေ့အကြုံအချို့နှင့် နာကျင်‌ရသော အတွေ့အကြုံအချို့ကို စီစဉ်လေသည်။ အမှန်တွင်မူ ဖန်ဆင်းရှင်သည် ဤကဲ့သို့ သင့်အား ဆက်မသွားရန်နှင့် ဤလမ်းကြောင်းက မည်သည့်နေရာကိုမျှ ခေါ်ဆောင်မသွားကြောင်း၊ ထို့ပြင် ယင်းက သင်လျှောက်သင့်သည့် လမ်းကြောင်းမဟုတ်ကြောင်း ပြောဖို့ ဤနည်းလမ်းနှင့် ဤဖြစ်ရပ်များကို အသုံးပြုနေခြင်း ဖြစ်သည်။ လက်ဆုပ်လက်ကိုင် မပြနိုင်သည့်တိုင် ဤအရာထဲတွင် မည်သည့်အရာကို သင် မြင်သနည်း။ ဤသည်မှာ လူတို့အတွက် ဘုရားသခင်က လမ်းကြောင်းရွေးပေးခြင်း ဖြစ်ပြီး ယင်းသည် လူတို့အား ဘုရားသခင်၏ စကားပြောသောနည်းလမ်း၊ လူတို့အား သူကယ်တင်သည့်နည်းလမ်းနှင့် လူတို့၏ မှားယွင်းသော အယူအဆများနှင့် အလျှော့မပေးသော နည်းလမ်းများမှ ၎င်းတို့အား ထွက်လာစေခြင်းလည်း ဖြစ်သည်။ ဤသည်မှာ သင်ရွေးချယ်သည့် လမ်းကြောင်းသည် နွံအိုင်တစ်အိုင်၊ မီးနှင့်ပြည့်သော တွင်းတစ်တွင်း၊ ပြန်လမ်းမရှိသော လမ်းတစ်လမ်းဖြစ်ကာ၊ ယင်းကို မလျှောက်ရ၊ အကယ်၍ သင်သည် ဤလမ်းအတိုင်း ဆက်သွားလျှင် သင် ဆက်လက်၍ ဒုက္ခခံရမည်ဟု သင့်အား ဘုရားသခင် ပြောပြနေသည့် နည်းလမ်းလည်း ဖြစ်သည်။ ဤသည်မှာ ဘဝတွင် မှန်ကန်သောလမ်းကြောင်း မဟုတ်၊ ယင်းမှာ သင်လျှောက်သင့်သည့် လမ်းကြောင်း မဟုတ်သည့်အပြင် သင့်အတွက် ဘုရားသခင် ကြိုတင်စီမံထားသည့် လမ်းကြောင်း မဟုတ်ပေ။ အကယ်၍ သင်သည် လူတော်တစ်ဦးဖြစ်ပါက အခက်အခဲကို တွေ့ကြုံပြီးနောက်တွင် “ငါသည် ထိုကဲ့သို့သော အခက်အခဲကို အဘယ့်ကြောင့် တွေ့ကြုံခဲ့ရသနည်း။ ငါသည် အဆီးအတားတစ်ခုကို အဘယ့်ကြောင့် ရင်ဆိုင်ခဲ့ရသနည်း။ ဤလမ်းကြောင်းက ငါ့အတွက် မသင့်တော်သလော။ သို့ဆိုလျှင် ဘဝတွင် မည်သည့်လမ်းကြောင်းကို ငါလျှောက်ပြီး မည်သည့်ဉီးတည်ချက်ကို ငါလိုက်သင့်သနည်း” ဟု သင် ဆင်ခြင်စဉ်းစားမည် ဖြစ်သည်။ သင် ဆင်ခြင်စဉ်းစားနေစဉ် ဘုရားသခင်က သင့်အား လှုံ့ဆော်အားပေးမှုနှင့် လမ်းညွှန်မှု တစ်ခုခုကို ပေးမည်၊ သို့မဟုတ် နောက်ထပ်ခြေလှမ်းကို သင် လျှောက်သင့်သည့် မှန်ကန်သောဦးတည်ချက်ကို ညွှန်ပြမည်ဖြစ်သည်။ သင့်အနေဖြင့် လက်တွေ့ဘဝတွင် သင့်အတွက် သူစီစဉ်ထားပြီးဖြစ်သည့် ရှေ့တည့်တည့်မှ လမ်းကြောင်းကို ပို၍ လက်တွေ့ကျကျနှင့် မှန်ကန်တိကျစွာ အမိအရ လျှောက်လှမ်းနိုင်ဖို့အတွက် ဘုရားသခင်သည် သင့်ကို အစဉ်အမြဲ လမ်းပြနေပေသည်။ ငါ ယခုတင် ပြောပြသွားသည့် ဇာတ်လမ်းထဲမှ ဇာတ်ကောင်သည် ဤသို့ပြုလုပ်ခဲ့သလော။ (မလုပ်ပါ၊ သူမသည် မည်သည့်အခါမျှ ဆင်ခြင်စဉ်းစားခြင်း မရှိခဲ့ပါ။) သူမ၌ မည်ကဲ့သို့သော စိတ်သဘောထားမျိုး ရှိခဲ့သနည်း။ (စိတ်နှလုံးခိုင်မာခြင်း ဖြစ်သည်။) ဤစိတ်နှလုံးမာကျောခြင်းသည် အလွန်ဒုက္ခပေး၏။ ကလေးတစ်ယောက် ဖြစ်ခဲ့ချိန်မှစ၍ ဆံဖြူအဘွားအိုတစ်ဦး ဖြစ်သည်အထိ မှီခိုအားထားစရာ တစ်ဦးတစ်ယောက်ရှိရန်ဟူသည့် သူမ၏ဆန္ဒမှာ မည်သည့်အခါမျှ မပြောင်းလဲခဲ့ပေ။ ဘုရားသခင်၏ ဧဝံဂေလိတရားကို ကြားရပြီး ဖန်ဆင်းရှင်က ကောင်းကင်၊ မြေကြီးနှင့် အရာခပ်သိမ်းကို မည်ကဲ့သို့ ဖန်ဆင်းခဲ့ကြောင်း ထိုးထွင်းအမြင်များ မရရှိခဲ့သေးခင်က ဖြစ်စေ၊ သူမထံ ဘုရားသခင်၏ ဧဝံဂေလိတရား ရောက်ရှိပြီး ဤအရာအားလုံး၏ သမ္မာတရားကို ဘုရားသခင် ပြောပြသည့်အချိန်ကဖြစ်စေ သူမ၏ဆန္ဒသည် အစမှအဆုံးထိ မည်သည့်အခါမျှ မပြောင်းလဲခဲ့ပေ။ ဤသည်မှာ ကြေကွဲဝမ်းနည်းစရာ အကောင်းဆုံးအပိုင်း ဖြစ်၏။ လူတို့၌ စိတ်ကူးများနှင့် ထင်မြင်ချက်များရှိသည်။ လူတို့အတွက် ဤအရာအားလုံး ဖန်ဆင်းခြင်း၌ ဘုရားသခင်၏ ရည်ရွယ်ချက်မှာ အဘယ်နည်း။ ယင်းမှာ သူတို့အတွက် ဘုရားသခင်စီစဉ်သည့် လူများ၊ ဖြစ်ရပ်များ၊ အမှုအရာများနှင့် ဝန်းကျင်များကို လူတို့အနေဖြင့် သတိမူမိပြီး သဘောပေါက်နားလည်ရန် ဖြစ်သည်။ ဆင်ခြင်တုံတရားနှင့် အသိတရား ပိုင်ဆိုင်သည့် လူတစ်ဦးအဖြစ် ဘုရားသခင် စီစဉ်ညွှန်ကြားထားသည့် ဤအရာများအားလုံးကို မိမိ၏ စိတ်နှလုံးဖြင့် သဘောပေါက်သောအခါ ဖန်ဆင်းရှင်၏ ရည်ရွယ်ချက်များကို အနည်းနှင့်အများဆိုသလို နက်နဲမှုအတိုင်းအတာများ အမျိုးမျိုးအထိ နားလည်လိမ့်မည်။ ဤသည်မှာ အထူးသဖြင့် လက်တွေ့ကျပြီး စစ်မှန်သော ဘုရားသခင်အလုပ်လုပ်သည့် နည်းလမ်းတစ်ခု ဖြစ်သည်။ သို့သော် လူတို့သည် အလွန် မာနထောင်လွှားပြီး စိတ်နှလုံးခိုင်မာသည့်အပြင် သမ္မာတရားကို အလွယ်တကူ လက်မခံနိုင်သောကြောင့် ၎င်းတို့အနေဖြင့် ဖန်ဆင်းရှင်၏ ရည်ရွယ်ချက်များကို နားလည်သဘောပေါက်ရန် ခက်ခဲသည်။ လူတို့၏ စိတ်နှလုံးခိုင်မာခြင်းသည် မည်ကဲ့သို့ ပေါ်လွင်သနည်း။ ဘုရားသခင်သည် မည်သည့်အရာကို ပြောသည်ဖြစ်စေ၊ လုပ်သည်ဖြစ်စေ လူတို့သည် ၎င်းတို့၏ ကိုယ်ပိုင်အမှုအရာများကို ဖက်တွယ်ထားနေကြဆဲ ဖြစ်သည်။ ၎င်းတို့၏ စိတ်နေစိတ်ထားမှာ “ငါသည် ငါ၏ဘဝကို စီမံလိုသည်။ ငါ၌ အတွေးအခေါ်များရှိသည်။ ငါ၌ ဦးနှောက်ရှိသည်။ ငါသည် ပညာတတ်သည်။ ထို့ပြင် ငါသည် ငါ့ဘဝကို ထိန်းချုပ်နိုင်သည်။ ငါသည် ငါ့ဘဝထဲမှ အရာရာတိုင်း၏ အကြောင်းရင်းကို မြင်နိုင်ပြီး ဤအရာအားလုံးကို ငါ လုံးဝ စီစဉ်ညွှန်ကြားနိုင်သည်။ ထို့ကြောင့် ငါသည် ငါ၏ကိုယ်ပိုင်ပျော်ရွှင်မှု၊ ငါ၏ကိုယ်ပိုင်အနာဂတ်နှင့် ငါ၏ကိုယ်ပိုင် တက်လမ်းများကို စီမံနိုင်သည်” ဟူ၍ ဖြစ်သည်။ ၎င်းတို့သည် အဆီးအတားတစ်ခုကို ရင်ဆိုင်ရသောအခါ “ငါသည် ဤတစ်ကြိမ်တွင် ကျရှုံးသည်။ နောက်တစ်ကြိမ် ငါ ထပ်ကြိုးစားမည်” ဟု ဆိုကြသည်။ ၎င်းတို့က ဤသည်မှာ လူတို့နေထိုင်ရမည့် ပုံစံဖြစ်သည်၊ ထို့ပြင် လူတစ်ဦး၌ နိုင်လိုစိတ်ပြင်းပြသော စိတ်ဓာတ်မရှိပါက သူသည် ဘဝတွင် အလွန်အမင်း အသုံးမကျဘဲ ပျော့ညံ့မည်ဖြစ်သည်ဟု ယုံကြည်ကြသည်။ ၎င်းတို့ မဆုတ်မနစ်ကြိုးပမ်းမှု၏ အကြောင်းရင်းမှာ အဘယ်နည်း။ ယင်းအတွက် အကြောင်းပြချက်သည် အဘယ်နည်း။ ယင်းမှာ ၎င်းတို့သည် အားနည်းသောသူထက် အားကောင်းသောသူ လုံးဝဖြစ်ရမည်၊ အခြားသူများ၏ အထင်သေးခြင်းကို ခံရဖို့မဆိုနှင့်၊ ဘဝ၏ ထိုးနှက်ခြင်းကိုပင် မခံရ၊ ထို့ပြင် လူတို့သည် အမှီအခို ကင်းမဲ့သင့်သည်၊ နိုင်လိုစိတ်ပြင်းပြသင့်ကာ၊ စိတ်ဓာတ်ကြံ့ခိုင်မှု လက္ခဏာရှိသင့်ပြီးလျှင် အခြားသူများ၏ အထင်ကြီးလေးစားခြင်း ခံရသင့်သည်ဟု ယုံကြည်ကြသောကြောင့် ဖြစ်၏။ ဤစိတ်သဘောထားများ၊ ဤအတွေးအခေါ်များနှင့် ဤစိတ်ကူးများက ၎င်းတို့၏ အပြုအမူကို စိုးမိုးခြယ်လှယ်သောကြောင့် ၎င်းတို့အနေဖြင့် မိမိတို့အတွက် ဘုရားသခင် စီစဉ်ညွှန်ကြားသည့် အခက်အခဲများ၊ အကျပ်အတည်းများ၊ သို့မဟုတ် စိတ်ဆင်းရဲခြင်းတို့ကို ရင်ဆိုင်ရသည့်အခါတိုင်း ၎င်းတို့သည် ၎င်းတို့၏ကိုယ်ပိုင် စိတ်ကူးများဖြင့် မလျှော့တမ်းလုပ်ဆောင်ခြင်း၊ ပြန်လှည့်မလာခြင်း၊ ၎င်းတို့က ကောင်းသည်၊ မှန်သည်၊ မိမိတို့အတွက် အကျိုးရှိသည်ဟု ထင်သည့်အရာမှန်သမျှဖြင့် အဆုံးတိုင်အောင် လုံးဝမလျှော့တမ်း လုပ်ဆောင်ခြင်းအပြင် နိုင်လိုစိတ်ပြင်းပြသော လူတစ်ဦးဖြစ်ခြင်းဟူသည့် ယခင်ကနှင့် မခြားနားသော နည်းလမ်းကိုသာ ရွေးချယ်ကြသည်။ ၎င်းတို့အား ဉာဏ်မဲ့ပြီး လက်တွေ့မကျသော အကဲဖြတ်ချက်များစွာကို ပြုလုပ်စေပြီး လက်တွေ့ကျမှုနှင့် မကိုက်ညီသော နားလည်မှုများနှင့် အသိအမြင်များ များစွာကို ဖြစ်ပေါ်စေသည်မှာ ဤစိတ်နှလုံးခိုင်မာသော စိတ်သဘောထား ကွက်တိပင်ဖြစ်၏။

လူတို့၏ စိတ်သဘောထားများမှ လက္ခဏာသွင်ပြင်တစ်ခုဖြစ်သည့် စိတ်နှလုံးမာကျောခြင်းအကြောင်းကို ငါ ယခုတင် ပြောပြခဲ့သည်။ လူတို့၏ စိတ်နှလုံးခိုင်မာခြင်းကြောင့် ၎င်းတို့ကို ဖန်ဆင်းရှင် စီစဉ်ဖွဲ့စည်းသည့် စိတ်ဆင်းရဲဖွယ် အခြေအနေများနှင့် အကျပ်အတည်းများကို ရင်ဆိုင်ရသောအခါ ၎င်းတို့၏ စိတ်ထားမှာ ကျိုးနွံနာခံရမည့်အစား ၎င်းတို့အား အကျိုးရရှိစေသော အရာတိုင်းကို မြဲမြံစွာ ဆုပ်ကိုင်ဖို့နှင့် ယင်းကို မစွန့်လွှတ်ဖို့သာ ဖြစ်သည်။ ဘုရားသခင်သည် ထိုသို့သော အပြုအမူမျိုးကို မည်ကဲ့သို့ ကိုင်တွယ်ဖြေရှင်းသနည်း။ ဘုရားသခင်၏အလုပ်သည် လူတို့၏စိတ်ဆန္ဒမှ လွတ်ကင်းသည်ဆိုလျှင် ဘုရားသခင်သည် ဤကဲ့သို့သော လုပ်ရပ်များကို မည်ကဲ့သို့ ကိုင်တွယ်ဖြေရှင်းသနည်း။ ဘုရားသခင်က “သင်သည် ဤတစ်ကြိမ်တွင် ကျရှုံးသည်ဖြစ်၍ သင်သည် ပျက်စီးကိန်းကြုံပြီ။ သင်ကဲ့သို့သော လူတို့သည် မကောင်းသဖြင့် သင့်ကို ငါ အလိုမရှိတော့” ဟု လုံးဝ ဆိုမည်မဟုတ်ချေ။ ဘုရားသခင်သည် လူတို့အပေါ် လက်မလျှော့သေးပေ။ လူတို့အနေဖြင့် တစ်ပုံစံတည်းသော စိတ်ဆင်းရဲမှုကို တွေ့ကြုံပြီး တစ်ပုံစံတည်းသော အကျပ်အတည်းများကို ရင်ဆိုင်နိုင်ဖို့အလို့ငှာ သူသည် တစ်ပုံစံတည်းသော နည်းလမ်းကို ဆက်၍ အသုံးပြုလျက် မတူညီသော ဝန်းကျင်များနှင့် မတူညီသော လူများ၊ ဖြစ်ရပ်များနှင့် အမှုအရာများကို စီမံလေသည်။ ဤအရာ၏ ရည်ရွယ်ချက်မှာ အဘယ်နည်း။ (ယင်းက လူတို့ကို သတိတရား ပြန်ရလာစေပါသည်။) ယင်းက လူတို့ကို ပြန်လည်ဆင်ခြင်စေသည်၊ အသိတရားပြန်ရလာစေသည်၊ ပြီးလျှင် ၎င်းတို့၏ ခေါင်းမာသော အမြင်များကို စွန့်လွှတ်စေသည်။ အကြိမ်ကြိမ်အခါခါပင် ဘုရားသခင်သည် ဤပုံစံအတိုင်း လူသားများကို စကားပြောရန်နှင့် ဤပုံစံအတိုင်း လူသားများနှင့် ဆက်ဆံရန်အတွက် သူ၏ကိုယ်ပိုင် ထူးခြားသောနည်းလမ်းများကို အသုံးပြုလေသည်။ နောက်ဆုံးတွင် ဤအမှုပြုခြင်း နည်းစနစ်များအားဖြင့် ဘုရားသခင်ရရှိလိုသည့် ရလဒ်မှာ အဘယ်နည်း။ ဘုရားသခင်သည် လူတို့အား မတူညီသော အကျပ်အတည်းများ၊ မချိတင်ကဲဝေဒနာအပြင် ၎င်းတို့ဘဝတစ်လျှောက် ရောဂါများနှင့် မိသားစုအတွင်း ကံမကောင်းမှုများကို ဖြတ်သန်းစေခြင်းအားဖြင့် ၎င်းတို့ကို လမ်းပြလေသည်။ လူတို့အား ဤဆင်းရဲဒုက္ခကို တွေ့ကြုံစေခြင်း၏ ရည်ရွယ်ချက်မှာ ၎င်းတို့၏ စိတ်ဝိညာဉ်ထဲတွင် အစဉ်အမြဲ ဆင်ခြင်စဉ်းစားပြီး နားလည်စေရန်နှင့် စိတ်နှလုံးတွင်း၌ “ဤသည်မှာ ဘုရားသခင်၏ အစီအမံလော။ ကျွန်ုပ်၏ အနာဂတ်လမ်းကြောင်းကို မည်သို့ လျှောက်သင့်သနည်း။ ကျွန်ုပ်သည် ဦးတည်ချက် ပြောင်းသင့်သလော။ သမ္မာတရားလမ်းခရီးကို ကျွန်ုပ် ရှာဖွေသင့်သလော။ ကျွန်ုပ်အသက်ရှင်သည့် နည်းလမ်းကို ပြောင်းလဲသင့်သလော” ဟု စစ်ဆေးအတည်ပြုစေရန် ဖြစ်သည်။ ဘုရားသခင်သည် လူတို့အား စိတ်ဆင်းရဲမှု၊ ဆင်းရဲဒုက္ခများ၊ ကံမကောင်းမှုများနှင့် အကျပ်အတည်းများ အမျိုးမျိုးကို တွေ့ကြုံစေသည်။ ဤသို့ဖြင့် ၎င်းတို့သည် ယင်းနောက်တွင် ၎င်းတို့၏ စိတ်နှလုံးထဲ၌ လူတို့၏ကံကြမ္မာအပေါ် အုပ်စိုးသော အချုပ်အခြာအာဏာရှင်တစ်ပါး ရှိကြောင်း၊ လူတို့သည် ဇွတ်တရွတ်နိုင်ခြင်း၊ မာနထောင်လွှားခြင်း သို့မဟုတ် ခေါင်းမာခြင်းတို့ ပြု၍မရဘဲ ဝန်းကျင်အခြေအနေများကို ကျိုးနွံနာခံဖို့၊ ကံကြမ္မာကို ကျိုးနွံနာခံဖို့နှင့် ၎င်းတို့ပတ်လည်တွင် ဖြစ်ပျက်သည့်အရာတိုင်းကို ကျိုးနွံနာခံဖို့ဟူ၍ ကျိုးနွံနာခံခြင်းကိုသာ သင်ယူရမည်ဖြစ်ကြောင်း အတည်ပြုချက် ရရှိမည်ဖြစ်သည်။ သင်သည် ဘုရားသခင်၏ ရှင်းလင်းသော နှုတ်ကပတ်တော်များကို မကြားမီတွင် ဘုရားသခင်သည် သင့်အား အမျိုးမျိုးသော ဝန်းကျင်များ၊ လူများ၊ ဖြစ်ရပ်များနှင့် အမှုအရာများကို တွေ့ကြုံစေရန်နှင့် လူတို့၏ ကံကြမ္မာကို ဘုရားသခင်က စီမံကြောင်း၊ မည်သူမျှ ထိုအရာပေါ် အချုပ်အခြာအာဏာကို မပိုင်ကြောင်းနှင့်၊ လူတို့သည် မိမိတို့၏ ကံကြမ္မာအပေါ် အချုပ်အခြာအာဏာကို မပိုင်ကြောင်း စိတ်နှလုံးထဲ၌ အစဉ်အမြဲ အတည်ပြုစေရန်အတွက် ဤနည်းလမ်းများနှင့် ဖြစ်ရပ်များကို အသုံးပြုလေသည်။ သင်၌ ဤနားလည်မှုမျိုး သို့မဟုတ် သင့်စိတ်နှလုံးထဲ၌ ဤအသံမျိုး အစဉ်အမြဲရှိသည်၊ ထို့ပြင် သင်တွေ့ကြုံသည့် အရာတိုင်းသည် မည်သူတစ်ဦးတစ်ယောက်မျှကြောင့် ဖြစ်ပျက်ခြင်း မဟုတ်သကဲ့သို့ မတော်တဆ ဖြစ်ပျက်ခြင်းမဟုတ်၊ ဓမ္မဓိဋ္ဌာန်ကျသော အကြောင်းရင်းများ သို့မဟုတ် အခြေအနေများကြောင့် ဖြစ်ပျက်ခြင်းလည်းမဟုတ်၊ သို့သော် အရာရာတိုင်းအပေါ် မမြင်ကွယ်ရာမှ အချုပ်အခြာအာဏာကို ပိုင်ဆိုင်သူမှာ ဘုရားသခင်ဖြစ်ကြောင်း အစဉ်အမြဲ အတည်ပြုသည်။ လူတစ်ဦးက အခြားတစ်ဦးနှင့် တွေ့ဆုံပြီး တစ်စုံတစ်ရာ ဖြစ်ပျက်ခြင်းကဖြစ်စေ၊ ၎င်းတို့၏ဘဝကို ပြောင်းလဲစေသည့် ဝန်းကျင်အခြေအနေတစ်ခုကို ကြုံတွေ့ရခြင်းကဖြစ်စေ တိုက်ဆိုင်မှုကြောင့် မဟုတ်ပေ။ လူတစ်ဦး ရောဂါ၏ ဖိစီးနှိပ်စက်ခြင်း ခံရပြီးနောက်တွင် ကြီးမားသော ကောင်းချီးများ ရရှိသည်မှာ တိုက်ဆိုင်မှုကြောင့် မဟုတ်ပေ။ ဤသည်မှာ လူတစ်ဦးစီအား ဤထူးခြားသောနည်းလမ်းဖြင့် ဘုရားသခင်က စကားပြောနေခြင်းဖြစ်၏။ ဘုရားသခင်သည် လူတို့၏ ကံကြမ္မာအပေါ် အချုပ်အခြာအာဏာကို ပိုင်ဆိုင်သည်။ ဘုရားသခင်သည် နေ့စဉ်နေ့တိုင်း လူတို့ကို စောင့်ကြည့်နေပြီး လမ်းပြနေသည့်အပြင် လူတစ်ဦးတစ်ယောက်စီကို နေ့စဉ်နေ့တိုင်းနှင့် သူ၏ဘဝတစ်လျှောက်လုံး လမ်းပြနေသည်။ သူသည် လူသားမျိုးနွယ်၏ ကံကြမ္မာအပေါ်၊ လူတို့၏ဘဝနှင့်ဆိုင်သော အရာရာတိုင်းအပေါ်၊ လူသားမျိုးနွယ်၏ ပန်းတိုင်အပေါ်၊ ထို့ပြင် လူသားမျိုးနွယ်နှင့်ဆိုင်သော တကယ့်အရာရာတိုင်းအပေါ် အချုပ်အခြာအာဏာကို ပိုင်ဆိုင်ကြောင်း လူတို့အား သိစေခြင်းအပြင် ဘုရားသခင်သည် အခြားမည်သည့်အရာကို ပြီးမြောက်အောင် လုပ်ဆောင်လိုသနည်း။ ယင်းမှာ ဖန်ဆင်းရှင် ဘုရားသခင်အပေါ် လူတို့ထားရှိသည့် အချို့သော လက်တွေ့မကျသည့် အယူအဆများ၊ စိတ်ကူးစိတ်သန်းများနှင့် တောင်းဆိုမှုများကို တဖြည်းဖြည်းချင်း လျော့ပါးသွားစေဖို့၊ ပျောက်ကွယ်သွားစေဖို့နှင့် ဖယ်ရှားဖို့၊ ထို့နောက် လူတို့အနေဖြင့် ဖန်ဆင်းရှင်က လူသားမျိုးနွယ်ကို လမ်းပြသည့် နည်းလမ်းများနှင့် ဖန်ဆင်းရှင်က လူတို့တစ်ဘဝလုံး၏ ကံကြမ္မာကို စီမံသည့် နည်းလမ်းများကို ရှင်းရှင်းလင်းလင်း သတိပြုမိပြီး နားလည်နိုင်သည့်အဆင့်သို့ တဖြည်းဖြည်းချင်း ရောက်ရှိဖို့အတွက် ဖြစ်သည်။ ထို့နောက် ဤအရာများမှနေ၍ ဘုရားသခင်၌ စိတ်နေသဘောထားတစ်ခု ရှိကြောင်းနှင့် ဘုရားသခင်သည် ထင်ရှားပေါ်လွင်ပြီး အသက်ပါကြောင်း လူတို့ တွေ့မြင်နိုင်သည်။ သူသည် ရွှံ့စေးရုပ်တု မဟုတ်သည့်အပြင် စက်ရုပ်လည်းမဟုတ်၊ သူသည် လူတို့ စိတ်ကူးသည့် သက်မဲ့သတ္တဝါလည်း မဟုတ်ပေ။ ထိုအစား သူ၌ အသက်နှင့် စိတ်သဘောထားများ ရှိ၏။ တစ်နည်းအားဖြင့် ဤအရာက လူတို့အား ဖန်ဆင်းရှင်အလုပ်လုပ်သည့် နည်းလမ်းကို နားလည်စေပြီး လူတို့အား အမျိုးမျိုးသော အယူအဆများ၊ စိတ်ကူးစိတ်သန်းများကိုလည်းကောင်း၊ လက်တွေ့အရှိတရားတို့နှင့် မကိုက်ညီသည့် အနှစ်မဲ့သော တွေးခေါ်မြော်မြင်မှုနှင့် ဆင်ခြင်တွေးခေါ်မှုတစ်ခုခုကိုလည်းကောင်း လက်လွှတ်စေသည်။ အတိုချုပ်အားဖြင့် ယင်းက လူတို့အား ဘုရားသခင်၏အလုပ်နှင့် ပတ်သက်၍ အနှစ်မဲ့သော အယူအဆများနှင့် စိတ်ကူးစိတ်သန်းများ အားလုံးကို လက်လွှတ်စေသည်။ နောက်တစ်နည်းအားဖြင့် ၎င်းတို့သည် ဤအယူအဆများနှင့် စိတ်ကူးစိတ်သန်းများကို လက်လွှတ်လိုက်သည်နှင့် တစ်ပြိုင်နက် လူတို့သည် ဘုရားသခင်၏အလုပ်နှင့် သူ၏ အချုပ်အခြာအာဏာကို လက်ခံပြီး ကျိုးနွံနာခံနိုင်သည်။ ဤသည်မှာ တစ်နည်းအားဖြင့် သေးငယ်သော ရလဒ်တစ်ခုဖြစ်သော်လည်း နောက်တစ်နည်းအားဖြင့် သင်တို့မတွေ့ရသေးသည့် ရလဒ်တစ်ခုရှိကာ ယင်းမှာ အကြီးမားဆုံးနှင့် အလေးနက်ဆုံးဖြစ်သည့် ရလဒ်ပင်ဖြစ်၏။ ဤရလဒ်မှာ အဘယ်နည်း။ ယင်းမှာ ဘုရားသခင်သည် လူတို့အပေါ် သူလုပ်ဆောင်သမျှနှင့် ပြီးမြောက်အောင်မြင်သမျှ၊ အထူးသဖြင့် လက်တွေ့ကျပြီး စစ်မှန်သော အခြေအနေ၌ သူလုပ်ဆောင်သမျှကို ပြောပြဖို့အတွက် ဤနည်းလမ်းများကို အသုံးပြုခြင်းဖြစ်သည်။ လူတို့သည် ဤအရာကို နားလည်သည်နှင့်တစ်ပြိုင်နက် ၎င်းတို့သည် အနှစ်မဲ့ပြီး မရေရာသော အရာအချို့ကို ဖယ်ရှားမည်၊ ဖန်ဆင်းရှင်၏ အစီအမံများကို အမှန်တကယ် နာခံပြီး ကျိုးနွံမည်၊ ထို့နောက် ဖန်ဆင်းရှင်ကို စိတ်ကူးကြည့်ရန်၊ သို့မဟုတ် ဘဝတွင် အမှုအရာအချို့ကို ကိုင်တွယ်ဖြေရှင်းရန်အတွက် အနှစ်မဲ့သော အယူအဆသဘောတရားများ သို့မဟုတ် ဘာသာရေး အမြင်သဘောထားများ သို့မဟုတ် ဓမ္မအတွေးအခေါ်ဆိုင်ရာ အသိပညာအချို့ကို အသုံးပြုမည့်အစား လက်တွေ့ဘဝရှိ ဖန်ဆင်းရှင် စီစဉ်ဖွဲ့စည်းသောအရာတိုင်းကို အမှန်တကယ် ရင်ဆိုင်မည် ဖြစ်သည်။ ဤသည်မှာ ဘုရားသခင် မြင်တွေ့လိုသော အဆုံးသတ်နှင့် လူတို့အထဲ၌ သူရရှိလိုသောအရာ ဖြစ်သည်။ ထို့ကြောင့် ပထမအဆင့်၌ ဖန်ဆင်းရှင်၏ အသံတော်ကိုကြားပြီး သမ္မာတရားအမျိုးမျိုးနှင့် ပတ်သက်၍ ဖန်ဆင်းရှင်၏ ရှင်းလင်းသော နှုတ်ကပတ်တော်များကို နားမလည်မီ လူတို့အပေါ်၌ ဘုရားသခင်အလုပ်လုပ်သော နည်းလမ်းမှာ သင့်အနေဖြင့် ဖြတ်သန်းစေရန်နှင့် တွေ့ကြုံစေရန်အတွက် အခြေအနေ အမျိုးမျိုးကို စီစဉ်ဖို့ဖြစ်သည်။ သင်၌ အတည်ပြုချက်တစ်ခုခု ရှိသောအခါနှင့် သင်၏စိတ်နှလုံးအတွင်း၌ ဤအရာများနှင့်ပတ်သက်၍ စိတ်ခံစားချက် အချို့ရှိပြီး ယင်းတို့အားဖြင့် စိတ်တို့ထိခြင်းခံရကာ ယင်းတို့ကို သဘောပေါက်နားလည်သောအခါ ဘဝက မည်သို့ဖြစ်သည်၊ ဘုရားသခင်က မည်သို့ဖြစ်သည်၊ လူသားများ မည်သို့ဖြစ်ပေါ်လာသည်နှင့် လူတို့က မည်သည့်လမ်းကြောင်းမျိုးကို လျှောက်သင့်သည်တို့ကို ဘုရားသခင်က သင့်အား ရှင်းလင်းသော နှုတ်ကပတ်တော်များအားဖြင့် ပြောမည်ဖြစ်သည်။ ဤသို့အားဖြင့် လူသားများသည် ဘုရားသခင်ထံမှလာကြောင်းနှင့် ဘုရားသခင်က ဖန်ဆင်းထားကြောင်းဟူသည့် ယုံကြည်ချက်နှင့် ကောင်းကင်၊ မြေကြီးနှင့် အရာခပ်သိမ်းတို့အလယ်တွင် အချုပ်အခြာအာဏာပိုင်တစ်ဦး ရှိသည်ဟူသည့် ယုံကြည်ချက်တို့ကို အခြေခံ၍ လူတို့သည် ဘုရားသခင်၌ ယုံကြည်ခြင်းလမ်းကြောင်းကို လျှောက်ပြီးနောက်ပိုင်းတွင် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို လက်ခံလာသည့်အပြင် ဘုရားသခင်၏ ကယ်တင်ခြင်းနှင့် စုံလင်အောင်ပြုလုပ်ခြင်းကို လက်ခံလာကြခြင်း ဖြစ်သည်။ ဤအရာ၏ ထိရောက်မှုက ပို၍ပင်ကောင်း၏။ ယခုအခါတွင် နောက်ဆုံးသောကာလ ဘုရားသခင်၏အလုပ်ကို လက်ခံသော လူတို့အားလုံးမှာ မည်သူတို့နည်း။ အနည်းဆုံးအနေဖြင့် ထိုသူတို့သည် ဘုရားသခင်၏ တည်ရှိမှုကို လက်ခံအသိအမှတ်ပြုပြီး စကြဝဠာလောက တစ်ခွင်လုံးသည် ဘုရားသခင်၏ အချုပ်အခြာအာဏာကို နာခံရသည်ဟု ယုံကြည်ကြသည်။ ၎င်းတို့သည် ကံကြမ္မာကို ယုံကြည်ကြပြီး လူ့ဘဝကို ဘုရားသခင်က ကြိုတင်ပြဋ္ဌာန်းသည်ဟုလည်း ယုံကြည်ကြသည်။ ထိုမျှမက ၎င်းတို့သည် ဝိညာဉ်ရေးရာနယ်ပယ်၏ တည်ရှိမှုနှင့် ကောင်းကင်နှင့် ငရဲ၏ တည်ရှိမှုအပြင် လူတို့၏ ကံကြမ္မာကို ကြိုတင်စီရင်ထားသည်ဟု ယုံကြည်ကြသည်။ ဤလူများကြားမှနေ၍ ဘုရားသခင်သည် သမ္မာတရားကို ချစ်သူနှင့် သမ္မာတရားကို လက်ခံနိုင်သူဖြစ်သည့် သူရွေးကောက်ထားသော လူတို့ကို စိစစ်ရွေးချယ်ထားလေသည်။ ထိုသူတို့သည် ဘုရားသခင်၏ အသံတော်ကို နားလည်ပြီး ဘုရားသခင်၏ အလုပ်ကို လက်ခံနိုင်ကြသည်။ ဤသည်မှာ ဘုရားသခင်အလုပ်လုပ်သည့် နည်းလမ်းတစ်ခုနှင့် စည်းမျဉ်းတစ်ခုပင် ဖြစ်၏။

လူတို့အပေါ် ဘုရားသခင် အလုပ်လုပ်ပုံနှင့် ဘုရားသခင် အလုပ်လုပ်သည့် နည်းလမ်းများအကြောင်းကို ငါတို့ ယခုတင် ပြောခဲ့ကြသည်။ လူတို့၏ အယူအဆများမှာ မည်သည့်အရာများ ဖြစ်သည် သို့မဟုတ် ဘုရားသခင်အပေါ် လူတို့က မည်သည့်တောင်းဆိုချက်များ ထားရှိသည်နှင့် ပတ်သက်သည့် မည်သည့်အရာကိုမျှ မပြောဘဲ ဤအရာများကိုသာ ငါတို့ ထည့်သွင်းပြောဆိုခဲ့ကြသည်။ ဤအရာနှင့်စပ်လျဉ်းသည့် အရေးကိစ္စများကို ယခု ငါတို့ မိတ်သဟာယ ပြုကြစို့။ လူတို့သည် ဘုရားသခင်၏ အလုပ်နှင့်ပတ်သက်၍ အနှစ်မဲ့ပြီး ဝေဝါးသည့် အချို့သော ထင်မြင်ချက်များနှင့် နားလည်မှုများ ရှိကြောင်း ဤမိတ်သဟာယပြုချက်တွင် ငါတို့ ဖော်ပြခဲ့သည့်အတွက် ဤအရာကို သက်သေပြရန် ဥပမာအချို့ကို ရှာဖွေပြီး အပြုသဘောဆောင်သော ဥပမာများနှင့် အပျက်သဘောဆောင်သော ဥပမာများကို အနည်းငယ် ပြောကြစို့။ ဤအရာအပေါ် အခြေခံ၍ မည်သည့်စိတ်ကူးများသည် အတော်ပင် အနှစ်မဲ့ပြီး အတော်လေး ဝေဝါးသည့်အပြင် မည်သည့်စိတ်ကူးများသည် ဘုရားသခင်၏ အလုပ်နှင့်ပတ်သက်သည့် အယူအဆများဖြစ်ကြောင်း လူတို့ နားလည်နိုင်မည် မဟုတ်လော။ စောစောက သင်တို့ကို ငါပြောပြခဲ့သည့် ဇာတ်လမ်းနှင့် အစပြုရလျှင် ဇာတ်လမ်းထဲမှ ဇာတ်ကောင်သည် ဘဝတွင် စိတ်ဆင်းရဲဖွယ် အတွေ့အကြုံအချို့ကို ကျော်ဖြတ်ခဲ့ရသည်။ စိတ်ဆင်းရဲဖွယ် အတွေ့အကြုံ တစ်ခုစီပြီးသည့်နောက် ဘုရားသခင်သည် သူမ၏ ကံကြမ္မာကို စီမံရန်နှင့် စီစဉ်ညွှန်ကြားရန်အပြင် ရှေ့လျှောက်လမ်းပေါ် သူမကို လမ်းညွှန်ရန်အတွက် သူ၏ကိုယ်ပိုင်နည်းလမ်းများကို အသုံးပြုလျက် ရှေ့ဆက်ခဲ့သည်။ သူမသည် နားမလည်ခဲ့၊ မသိခဲ့၊ ပြန်လည်သုံးသပ်ခဲ့ခြင်း မရှိသော်လည်း ဘုရားသခင်က အမြဲတမ်း ပြုလုပ်ခဲ့သည့်အတိုင်း ဤအတိုင်း ပြုလုပ်နေဆဲဖြစ်သည်။ ဤအဆင့်တွင် သူမသည် ဖန်ဆင်းရှင်အလုပ်လုပ်သည့် ဤနည်းလမ်းနှင့် ပတ်သက်၍ ထင်မြင်ချက်အချို့ကို ထုတ်‌ဖော်ပြသခဲ့သလော။ ထိုထင်မြင်ချက်များကို အယူအဆတစ်မျိုးဖြစ်သည်ဟု ဆိုနိုင်သလော။ ဤအတွေးများနှင့် ဤအယူအဆမျိုးက အတိအကျ မည်သည့်အရာဖြစ်သနည်း။ ပထမဦးဆုံး ဇာတ်ကောင်ဖြစ်သည့် သူမကိုယ်တိုင်အနေဖြင့် ဆန္ဒတစ်ခုရှိခဲ့သည်။ သူမသည် ဘဝတွင် ချမ်းသာဖို့ သို့မဟုတ် ကြွယ်ဝဖို့ မမျှော်လင့်ခဲ့၊ မှီခိုအားထားရမည့် လူတစ်ယောက်ကိုသာ အလိုရှိခဲ့သည်။ စိတ်ဖြာလေ့လာဆွေးနွေးခြင်းနှင့် ဆန်းစစ်ခြင်းတို့မှတစ်ဆင့် ဤဆန္ဒသည် မှားယွင်းကြောင်း ငါတို့ တွေ့နိုင်သည်။ တစ်နည်းအားဖြင့် ယင်းသည် လူတို့အတွက် ဘုရားသခင် စီစဉ်ညွှန်ကြားပြီး စီမံပေးသည့် ကံကြမ္မာနှင့် ဆန့်ကျင်ကာ နောက်တစ်နည်းအားဖြင့် ယင်းသည် လက်တွေ့လည်းမကျပေ။ သို့ဆိုလျှင် ဘုရားသခင်သည် သူမ၏ ဤဆန္ဒနှင့်ပတ်သက်၍ အဓိပ္ပာယ်ဖွင့်ဆိုချက် သို့မဟုတ် ပြောဆိုချက်တစ်ခု ပေးပြီလော။ လူတို့၏ စိတ်ကူးများအရ ဘုရားသခင်အနေဖြင့် လူတစ်ဦးအား အယူဝါဒအနည်းငယ်ကို နားလည်စေဖို့ အလွန်လွယ်ကူမည် မဟုတ်လော။ အကယ်၍ သူသည် ၎င်းတို့အား နားလည်စေလိုပါက ၎င်းတို့နားလည်မည်သာ မဟုတ်လော။ ဤအမျိုးသမီးသည် မှီခိုအားထားရမည့်သူတစ်ဦး ရရှိဖို့ရန် လိုအင်ဆန္ဒရှိခဲ့သည်။ ဘုရားသခင်က သူမကို ထိုလိုအင်ဆန္ဒမရှိအောင်၊ သို့မဟုတ် သူမအနေဖြင့် ထိုလိုအင်ဆန္ဒကို ပြောင်းလဲပစ်အောင် လုပ်ခဲ့နိုင်သည်။ ဘုရားသခင် ထိုသို့ လုပ်ခဲ့သလော။ (မလုပ်ခဲ့ပါ။) ဘုရားသခင်က ထိုသို့ မပြုလုပ်ခဲ့ပေ။ သို့ဖြစ်လျှင် လူတို့၏ ဤအတွေးမျိုးသည် အမှန်တကယ်ပင် အယူအဆများဖြစ်သည် မဟုတ်လော။ ယင်းတို့သည် သဘာဝလွန် မဟုတ်သလော။ ပြီးလျှင် အပေါ်ယံမဆန်သလော။ ထိုသို့သော အတွေးမျိုးသည် လူတို့ထံတွင် ပေါ်ထွက်နိုင်သည်မှာ သဘာဝဖြစ်စဉ်တစ်ခု ဖြစ်၏။ ယင်းမှာ သဘာဝဖြစ်စဉ်တစ်ခု ဖြစ်သည်ဟု အဘယ့်ကြောင့် ငါဆိုရသနည်း။ ဘုရားသခင်သည် လူသားကို လွတ်လပ်သော အလိုဆန္ဒဖြင့် ဖန်ဆင်းခဲ့သည်။ လူသားသည် ဦးနှောက်တစ်ခု၊ အတွေးများနှင့် စိတ်ကူးများ ရှိသည်။ စာတန်၏ ဖောက်ပြန်ပျက်စီးစေခြင်း ခံရပြီးသည့်နောက်တွင် လူသားသည် ဤလောက၏ အသံများနှင့် မြင်ကွင်းများထဲ နစ်မြုပ်လာခဲ့ပြီး ၎င်းတို့ မိဘများ၏ သွန်သင်လေ့ကျင့်ပေးခြင်း၊ ၎င်းတို့ မိသားစုများ၏ ပုံစံသွင်းခြင်းခံရကာ လူ့အဖွဲ့အစည်း၏ပညာသင်ပေးခြင်း ခံရပြီးသည့်နောက်တွင် လူသား၏စိတ်နှလုံးမှ ပေါက်ဖွားပြီး အားလုံး အလိုအလျောက် ထွက်လာသည့် အရာများဖြစ်သည့် အမှုအရာများစွာ လူတို့၏ အတွေးများတွင် ဖြစ်ပေါ်လေသည်။ လူသားအတွင်း အလိုအလျောက် ထွက်လာသည့် ဤအရာများသည် မည်သို့ ဖြစ်ပေါ်သနည်း။ ပထမဦးဆုံးအနေဖြင့် လူတစ်ဦးသည် ပြဿနာများကို စဉ်းစားဆင်ခြင်နိုင်စွမ်း ရှိရမည်၊ ဤသည်မှာ ဤအရာများ ဖြစ်ပေါ်နိုင်စေဖို့ လူတစ်ဦး၌ ရှိရမည့် အခြေခံအုတ်မြစ်ဖြစ်သည်။ ထို့နောက် မိမိ၏ မိသားစုနှင့် လူ့အဖွဲ့အစည်းက သွန်သင်လေ့ကျင့်ပေးခြင်းကဲ့သို့သော ပတ်ဝန်းကျင်ဆိုင်ရာ ပုံစံသွင်းခြင်းများအပြင် မိမိကိုယ်တိုင်၏ ဖောက်ပြန်ပျက်စီးသော စိတ်သဘောထားများနှင့် လိုအင်ဆန္ဒများနှင့် ပြင်းပြသောရည်မှန်းချက်များက စေ့ဆော်ခြင်းမှတစ်ဆင့် ဤအတွေးအခေါ်များ တဖြည်းဖြည်း ပုံပေါ်လာလေသည်။ ထိုသို့ပုံဖော်ထားသော အတွေးများ၊ ထင်မြင်ချက်များနှင့် ပတ်သက်လာသည့်အခါတွင် ယင်းတို့သည် စစ်မှန်မှုနှင့် ကိုက်ညီသည်ဖြစ်စေ၊ အနှစ်မဲ့သည်ဖြစ်စေ၊ ယင်းတို့က မည်သို့ပင်ဖြစ်ကောင်းဖြစ်စေ ထိုအရာတို့အပေါ် ယခု ငါတို့ စရိုက်လက္ခဏာ သရုပ်ဖော်မည် မဟုတ်ချေ။ ထိုအစား ဘုရားသခင်က ဤသို့သော အတွေးမျိုးကို မည်ကဲ့သို့ ကိုင်တွယ်ကြောင်းကိုသာ ငါတို့ပြောမည်။ ဘုရားသခင်က ထိုအရာတို့ကို ပြစ်တင်ရှုတ်ချသလော။ ဘုရားသခင်က ထိုအရာတို့ကို ပြစ်တင်ရှုတ်ချခြင်း မရှိပေ။ သို့ဆိုလျှင် သူက ယင်းတို့ကို မည်သို့ ကိုင်တွယ်ဖြေရှင်းသနည်း။ သူသည် လူတို့ထံမှ ထိုကဲ့သို့သော အတွေးများကို မဖယ်ရှားပေ။ လူတို့၌ အယူအဆတစ်ခုနှင့် စိတ်ကူးတစ်ခုကို သိုထားကြသည်။ ၎င်းတို့က ဘုရားသခင်၏ ကြီးမြတ်၍ ပုံသဏ္ဌာန်မဲ့သောလက်၏ နူးညံ့သည့် အထိအတွေ့တစ်ခုဖြင့် ၎င်းတို့၏အတွေးအခေါ် ပြောင်းလဲသွားလိမ့်မည်ဟု ထင်ကြသည်။ ဤအယူအဆသည် မရေမရာ၊ သဘာဝလွန်ဖြစ်ပြီး အနှစ်သာရမဲ့သည် မဟုတ်လော။ (ဟုတ်ပါသည်။) ဤသည်မှာ ဘုရားသခင် အမှုပြုပုံနှင့်ဆိုင်သည့် လူတို့၌ရှိသော အယူအဆတစ်ခု ဖြစ်သည်။ ၎င်းတို့ စိတ်နှလုံးများအတွင်း နက်ရှိုင်းသောနေရာများတွင် လူတို့သည် မဖွင့်ဟသော်လည်း ဘုရားသခင်၏အမှုနှင့် သူ့အမှု၏ နည်းစနစ်များနှင့်ဆိုင်သည့် စိတ်ကူးယဉ်များ မကြာခဏ ရှိကြသည်။ ဖန်ဆင်းရှင်က လူသားနံဘေး ညင်ညင်သာသာ လာနေပြီး သူ၏ ကြီးမြတ်သော လက်တစ်ချက်အဝှေ့၊ ဝင်သက်ထွက်သက်၏ လေတစ်ရှိုက်ဖြင့် သို့မဟုတ် အတွေးစ ပြောင်းလဲမှုတစ်ခုဖြင့် လူသားထဲက အပျက်သဘောဆောင်သော အရာများသည် တိမ်တစ်ခုကို လွင့်သွားစေနေသည့် ကြီးမားသော လေ၏ စကားမဲ့ တိတ်ဆိတ်ခြင်းနှင့်အတူ တစ်မုဟုတ်ချင်း ပျောက်ကွယ်သွားလိမ့်မည်ဟု လူတို့က စိတ်ကူးကြသည်။ ဘုရားသခင်သည် လူသား၏ ဤစိတ်ကူးများ၊ လူသား၏ စိတ်က ဖြစ်ပေါ်စေသည့် ဤအရာများကို မည်သို့ သဘောထားသနည်း။ ဘုရားသခင်သည် ယင်းတို့ကို သဘာဝလွန်၊ အနှစ်သာရမဲ့သော နည်းစနစ်များဖြင့် မဖြေရှင်းဘဲ လူသား၏ ပတ်ဝန်းကျင်များကို စီစဉ်ဖွဲ့စည်းခြင်းအားဖြင့် ဖြေရှင်းလေသည်။ မည်သည့် ပတ်ဝန်းကျင်မျိုးကို သူ စီစဉ်ဖွဲ့စည်းသနည်း။ ယင်းသည် အနှစ်သာရမမဲ့ပေ၊ ဘုရားသခင်သည် နိယာမအားလုံးကို ချိုးဖောက်ရင်း သဘာဝလွန်ဖြစ်သည့် မည်သည့်အရာကိုမျှ မလုပ်ဆောင်ပေ။ ထို့ထက် လူသားအား ကိစ္စရပ်ကို နားလည်ဖို့နှင့် မရပ်မနား သုံးသပ်ဆင်ခြင်ဖို့ လှုံ့ဆော်သည့် ပတ်ဝန်းကျင်တစ်ခုကို သူစီစဉ်ဖွဲ့စည်းသည်၊ ယင်းနောက်တွင် ဘုရားသခင်သည် ထိုသူကို လမ်းပြဖို့အတွက် လူများ၊ ဖြစ်ရပ်များနှင့် အမှုအရာမျိုးစုံတို့ကို အသုံးပြုလေသည်၊ ပြီးနောက် ထိုသူသည် သိနားလည်မှုတစ်ခု ရှိလာပေသည်။ ဘုရားသခင်က ထိုသူ၏ကံကြမ္မာကို မပြောင်းလဲပေ။ သူသည် ထိုသူ၏ ကံကြမ္မာဖြစ်စဉ်အပေါ် ဖြစ်ရပ်အနည်းငယ်ကိုသာ ထပ်ဖြည့်ပေးကာ ထိုသို့ဖြင့် သူ့အား ဤအရာများကို နားလည်အောင် ထောက်ကူပေးသည်။ လူသား၏ အယူအဆများ အားလုံးသည် သဘာဝကိုကျော်လွန်သည်၊ အနှစ်မဲ့သည်၊ ဝေဝါးကာ စစ်မှန်မှုနှင့် ကွဲလွဲသည်။ ယင်းတို့သည် စစ်မှန်မှုနှင့် ကင်းကွာလေသည်။ ဥပမာဆိုရလျှင် လူတစ်ဦးသည် ဆာလောင်ပြီး စားချင်သည်။ “ဘုရားသခင်သည် အနန္တတန်ခိုးရှိ၏။ သူပြုလုပ်ရမည့်အရာမှာ ကျွန်ုပ်အပေါ် အသက်ရှူရန်သာဖြစ်ကာ ကျွန်ုပ်ဗိုက်ပြည့်သွားမည် ဖြစ်သည်။ ကျွန်ုပ်သည် ချက်ပြုတ်ရန် တကယ်လိုအပ်သလော။ ဘုရားသခင်သည် ကျွန်ုပ် မဆာလောင်ခဲ့ရအောင် ထူးဆန်းသောတန်ခိုး အနည်းငယ် ပြုလုပ်နိုင်လျှင် အလွန်ကောင်းမည်” ဟု ပြောမည့်သူများ ရှိသည်။ ဤသည်မှာ လက်တွေ့မကျဘူး မဟုတ်လော။ (ဟုတ်ပါသည်။) ဘုရားသခင်အား သင်သည် ဆာလောင်သည်ဟု ပြောလျှင် ဘုရားသခင် ဘာပြောမည်နည်း။ ဘုရားသခင်သည် သင့်အား စားစရာအနည်းငယ် ရှာပြီး ယင်းကို ချက်ပြုတ်ရန် ပြောမည်ဖြစ်သည်။ အကယ်၍ သင်သည် စားစရာမရှိသည့်အပြင် မချက်ပြုတ်တတ်ဟု ပြောခဲ့လျှင် ဘုရားသခင် ဘာလုပ်မည်နည်း။ သူက သင့်အား အချက်အပြုတ်သင်ယူရန် ပြောမည်ဖြစ်သည်။ ဤသည်မှာ ဘုရားအလုပ်၏ လက်တွေ့ကျသောအပိုင်း ဖြစ်၏။ သင်တို့သည် မရှင်းလင်းသော အရာတစ်ခုကို ကြုံတွေ့ရပြီး အနှစ်မဲ့သော ဆုတောင်းချက်များ မတောင်းတော့ သို့မဟုတ် မိမိကိုယ်ကိုယုံကြည်သော နည်းလမ်းဖြင့် ဘုရားသခင်အပေါ် ယောင်တိယောင်ဝါး မမှီခိုတော့၊ သို့မဟုတ် ဘုရားသခင်နှင့်ပတ်သက်၍ သင်၌ရှိသည့် ဤအယူအဆများနှင့် စိတ်ကူးများအပေါ် သင်တို့၏ မျှော်လင့်ချက်များကို မလွှဲပြောင်းတော့သောအခါ သင်ပြုလုပ်သင့်သည့်အရာက မည်သည့်အရာဖြစ်ကြောင်း သင်သိမည်ဖြစ်သည်။ သင်သည် သင်၏ လုပ်စရာ၊ သင်၏တာဝန်နှင့် သင်၏ဝတ္တရားကို သိရမည်ဖြစ်သည်။

ငါသည် လက္ခဏာသွင်ပြင်တစ်ခု အကြောင်းကိုသာ ပြောပြခဲ့ခြင်း ဖြစ်ကာ ယင်းမှာ လူတို့သည် ဘုရားသခင် စီစဉ်ဖွဲ့စည်းပေးသည့် ဝန်းကျင်များကို နားမလည်သောအခါ ဘုရားသခင် ဘာလုပ်သနည်း ဟူသည့်အရာ ဖြစ်သည်။ ဘုရားသခင်က ဝန်းကျင်များကို ဆက်လက်၍ စီစဉ်ဖွဲ့စည်းပေးလေသည်။ သူက ထိုသို့ပြုလုပ်သည်မှာ လူတို့အနေဖြင့် ဖန်ဆင်းရှင်၏ အချုပ်အခြာအာဏာကို ဆက်လက်၍ နားလည်ရန်နှင့် ဘဝအတွေ့အကြုံအားဖြင့် ၎င်းတို့၏ ကံကြမ္မာက မည်သည့်အရာဖြစ်ကြောင်း နားလည်ရန်၊ ထို့ပြင် လူတို့အနေဖြင့် ၎င်းတို့၏ ဆန္ဒများက ၎င်းတို့၏ကံကြမ္မာနှင့် ခြားနားကြောင်းကိုလည်းကောင်း၊ ဖန်ဆင်းရှင်၏ အစီအမံများနှင့် ခြားနားကြောင်းကိုလည်းကောင်း စိတ်ထဲမှ သိရန်အတွက် ဖြစ်သည်။ သူက ထိုသို့ပြုလုပ်သည်မှာ လူတို့အနေဖြင့် ၎င်းတို့၏တစ်ကိုယ်ရေ ဆန္ဒများကို တဖြည်းဖြည်းချင်း လက်လွှတ်တတ်ရန်နှင့် ဖန်ဆင်းရှင် စီစဉ်ညွှန်ကြားသမျှကို ကျိုးနွံနာခံတတ်ရန် ဖြစ်သည်။ ဤသည်ကို နားလည်ဖို့ အတော်ပင် လွယ်ကူ၏။ အခြားလက္ခဏာသွင်ပြင်တစ်ခုမှာ ဘုရားသခင်၏ ရှင်းလင်းသော နှုတ်ကပတ်တော်များသည် လူတို့ထံ ရောက်လာသောအခါ ၎င်းတို့တွင် နောက်ထပ်၍ အချို့သော အယူအဆနှင့် စိတ်ကူးကို ဖြစ်ပေါ်လာကြသည်။ မည်သည့်အယူအဆများနည်း။ “ဘုရားသခင်၏ နှုတ်ကပတ်တော်များသည် အသက်မုန့်နှင့် သမ္မာတရား ဖြစ်သည်။ ဘုရားသခင်၏ နှုတ်ကပတ်တော်များသည် ဘုရားသခင် ကိုယ်တော်တိုင်ဖြစ်၏။ ဘုရားသခင်၏ နှုတ်ကပတ်တော်များကို ကျွန်ုပ် ကြားသောအခါ ကျွန်ုပ်သည် အဘယ်မျှဉာဏ်ထိုင်းပါစေ ရုတ်တရက် ဉာဏ်ထက်လာသည်။ ကျွန်ုပ်သည် ဘုရားသခင်၏ နှုတ်ကပတ်တော်များကို ပို၍ဖတ်ရှုသရွေ့ ကျွန်ုပ်၏ အစွမ်းအစသည် တိုးတက်မည်ဖြစ်ပြီး ကျွန်ုပ်၏ စွမ်းရည်များ တိုးပွားမည်ဖြစ်သည်” ဟူ၍ ဖြစ်သည်။ လူတို့၌ရှိသည့် ဤအတွေးများမှာ မည်သည့်အရာဖြစ်သနည်း။ ယင်းတို့မှာ ၎င်းတို့၏ အယူအဆများဖြစ်သည်။ သို့ဆိုလျှင် ဤသည်မှာ ဘုရားသခင် အလုပ်လုပ်သည့်ပုံ ဟုတ်သလော။ (မဟုတ်ပါ။) ဤအရာများမှာ လူသား၏ အယူအဆများဖြစ်သည့်အတွက် ယင်းတို့သည် ဘုရားအလုပ်နှင့် လုံးဝသ‌ဘောကွဲလွဲပြီး ဆန့်ကျင်လေသည်။ ဤတွင် အမှန်တရားတစ်ခု ရှိ၏။ ဘုရားသခင်သည် လူသားနှင့် မျက်နှာချင်းဆိုင် စကားပြောပြီး သူသည် မည်သည့်အရာ လုပ်သင့်သည်၊ မလုပ်သင့်သည်၊ မည်သည့်လမ်းကို လျှောက်သင့်သည်၊ ဘုရားသခင်အား မည်သို့ ကျိုးနွံနာခံသင့်သည့်အပြင် ထိုအလုပ်၏ အမျိုးမျိုးသော လက္ခဏာသွင်ပြင်များထဲ၌ သူဝင်ရောက်သင့်သည့် စည်းမျဉ်းများကို ပြောပြသည်။ ဘုရားသခင်က လူသားအား ဤအရာများအားလုံးကို ရှင်းလင်းစွာ ပြောပြလင့်ကစား လူသားသည် စောင့်ဆိုင်းနေသေးကာ ဘုရားသခင်အနေဖြင့် သူ၏ရည်ရွယ်ချက်များမှာ အမှန်တကယ်တွင် မည်သည့်အရာဖြစ်ကြောင်းကို သူ၏ နှုတ်ကပတ်တော်များအပြင် အခြားသောနည်းလမ်းများဖြင့် ပြောပြမည်ဟု မျှော်မှန်းလျက် ယခင်က စိတ်ကူး၍ပင်မရနိုင်လောက်အောင် ကြီးမားသည့် ရလဒ်များကို ရရှိနိုင်ဖို့ မျှော်လင့်နေပြီး ထူးဆန်းသောတန်ခိုးများကို မျက်မြင်တွေ့ရဖို့ မျှော်လင့်နေသည်။ ဤသည်မှာ လူသား၏ အယူအဆမဟုတ်လော။ (ဟုတ်ပါသည်။) အမှန်တွင် ဘုရားသခင်က မည်သည့်အရာကို ပြုလုပ်သနည်း။ (ဘုရားသခင်သည် လူတို့အနေဖြင့် ကျော်ဖြတ်ပြီး ဘုရားသခင်၏ နှုတ်ကပတ်တော်များကို တွေ့ကြုံဖို့အတွက် လက်တွေ့ကျသော ဝန်းကျင်များကို စီစဉ်ဖွဲ့စည်းပေးသည်။) အကယ်၍ သူသည် ၎င်းတို့အတွက် လက်တွေ့ကျသော ထိုဝန်းကျင်များကို စီစဉ်ဖွဲ့စည်းပေးပြီးနောက် လူတို့က သူ၏ ရည်ရွယ်ချက်များကို နားမလည်သေးလျှင် ဘုရားသခင် မည်သည့်အရာကို ပြုလုပ်သနည်း။ (သူသည် လူတို့ကို အသိဉာဏ်ပွင့်လင်းစေပြီး လမ်းပြသည်။) အကယ်၍ သူသည် သင့်အား အသိဉာဏ်ပွင့်လင်းစေခြင်းနှင့် လမ်းပြခြင်း မရှိပါက သင် ဘာလုပ်သင့်သနည်း။ (ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်ပြီး ဘုရားသခင် ပြောသည့်အတိုင်း လုပ်ဆောင်သင့်သည်။) မှန်ပေ၏။ ဘုရားသခင်က သူ၏အလုပ်ကို အစပြုခဲ့သည့်အချိန်မှစ၍ လက်ရှိအချိန်ထိ ဘုရားသခင်သည် လူတို့အား စကားလုံးမည်မျှကို မျက်နှာချင်းဆိုင် ပြောပြီးပြီနည်း။ များပြားလွန်းသဖြင့် သင်သည် နှစ်အတန်ကြာအချိန်ယူပြီး ဖတ်လျှင်ပင် အဆုံးသို့ ရောက်ဦးမည် မဟုတ်သေးပေ။ သို့သော် လူတို့သည် နှုတ်ကပတ်တော်မည်မျှ ရရှိသနည်း။ လူတစ်ဦးသည် နှုတ်ကပတ်‌တော်ကို အနည်းငယ်သာ ရရှိပါက ယင်းသည် မည်သည့်အရာကို သက်သေပြသနည်း။ ယင်းက ထိုသူသည် ဘုရားသခင်၏ နှုတ်ကပတ်တော်များထဲ၌ လုံလောက်သော လုံ့လစိုက်ထုတ်မှု မပြုသေးသည့်အပြင် ယင်းတို့ကို နားမထောင်သေးကြောင်း သက်သေပြသည်။ “ကျွန်ုပ် နားထောင်ခဲ့ပါသည်” ဟူ၍ ဆိုသောသူ အချို့ရှိသော်လည်း သင်သည် ဘုရားသခင်၏ နှုတ်ကပတ်တော်များကို သိမှတ်ခဲ့သလော။ သင်သည် ယင်းတို့ကို နားလည်ခဲ့သလော။ သင်သည် ယင်းတို့ကို အာရုံစိုက်ခဲ့သလော။ သင်သည် ယင်းတို့ကို အာရုံမစိုက်ခဲ့သောကြောင့် ဘုရားသခင်၏ နှုတ်ကပတ်တော်များက သင့်ကိုကျော်လွန်၍ စီးဆင်းသွားပြီဖြစ်သည်။ ထို့ကြောင့် ဘုရားသခင်က လူသားအား မည်သို့ပြုမူရမည်၊ မည်သို့နေထိုင်ရမည်၊ သူ့အား မည်ကဲ့သို့ ကျိုးနွံနာခံရမည်နှင့် ဖြစ်ရပ်တိုင်းကို မည်ကဲ့သို့ တွေ့ကြုံရမည်ကို ပြောပြဖို့ ရှင်းလင်းသော ဘာသာစကားကို အသုံးပြုသောအခါ လူသားသည် နားမလည်သေးပါက ဘုရားသခင်အနေဖြင့် သူ့အတွက် ဝန်းကျင်များကို ခင်းပေးခြင်း၊ လူသားအား အထူးဉာဏ်ပွင့်ခြင်း အနည်းငယ်ကို ပေးခြင်း၊ သို့မဟုတ် လူသားအား အထူးအတွေ့အကြုံအချို့ကို ဖြတ်သန်းစေခြင်းတို့ကိုသာ ပြုလုပ်သည်။ ယင်းမှာ ဘုရားသခင် ပြုလုပ်နိုင်သည့်၊ ပြုလုပ်သင့်သည့်၊ ပြုလုပ်လိုစိတ်ရှိသည့် အရာ၏ အဆုံးပင်ဖြစ်၏။ “ဘုရားသခင်သည် လူတိုင်းကို ကယ်တင်ခြင်း ခံရစေချင်သည့်အပြင် မည်သူ့ကိုမျှ ထာဝရပြစ်ဒဏ် မခံစားစေချင်ဘူး မဟုတ်သလော။ အကယ်၍ ဘုရားသခင်သည် ပြုမူလုပ်ဆောင်ဖို့ ထိုနည်းလမ်းမျိုးကို အသုံးပြုခဲ့ပါက လူမည်မျှသည် ကယ်တင်ခြင်း ခံရနိုင်မည်နည်း” ဟု မေးသောသူတို့ ရှိ၏။ တုံ့ပြန်သည့်အနေဖြင့် ဘုရားသခင်က “လူမည်မျှသည် ငါ၏ နှုတ်ကပတ်တော်များကို အရေးစိုက်ပြီး ငါ၏နည်းလမ်းကို လိုက်လျှောက်သနည်း” ဟု မေးမည်ဖြစ်သည်။ ရှိချင်သလောက် ရှိပါစေ။ ဤသည်မှာ ဘုရားသခင်၏ အမြင်ဖြစ်ပြီး သူ့အလုပ်၏ နည်းစနစ်ဖြစ်သည်။ ဘုရားသခင်က ထပ်၍ ဘာမျှမလုပ်တော့ချေ။ ဤအကြောင်းအရာနှင့် ပတ်သက်၍ လူသား၏ အယူအဆမှာ အဘယ်နည်း။ “ဘုရားသခင်သည် ဤလူသားမျိုးနွယ်ကို သနားသည်။ သူသည် ဤလူသားမျိုးနွယ်အတွက် ပူပန်သည်။ ထို့ကြောင့် သူသည် အဆုံးတိုင်အောင် တာဝန်ယူပေးရခြင်း ဖြစ်၏။ အကယ်၍ လူသားက သူ့အား အဆုံးတိုင်အောင် လိုက်လျှောက်ပါက ထိုသူသည် မလွဲမသွေ ကယ်တင်ခံရမည်” ဟူ၍ဖြစ်သည်။ ဤအယူအဆသည် မှန်သလော၊ မှားသလော။ ယင်းသည် ဘုရားသခင်၏ ရည်ရွယ်ချက်များနှင့် ကိုက်ညီသလော။ ကျေးဇူးတော်ခေတ်တွင် လူတို့အနေဖြင့် ဤအယူအဆများရှိခြင်းက ပုံမှန်ဖြစ်၏။ အဘယ့်ကြောင့်ဆိုသော် ၎င်းတို့သည် ဘုရားသခင်ကို မသိခဲ့ကြပေ။ နောက်ဆုံးသောကာလတွင် ဘုရားသခင်သည် လူတို့အား ဤသမ္မာတရားအားလုံးကို ပြောပြပြီးဖြစ်ကာ လူတို့အား ကယ်တင်သည့် သူ့အလုပ်၏ စည်းမျဉ်းများကိုလည်း ၎င်းတို့ထံ ရှင်းလင်းစေပြီးဖြစ်သည်။ ထို့ကြောင့် လူတို့အနေဖြင့် ၎င်းတို့၏ စိတ်နှလုံးထဲ၌ ဤအယူအဆများ ရှိနေသေးသည်မှာ အလွန် ရယ်ဖွယ်ကောင်းလေသည်။ ဘုရားသခင်က သင့်အား ဤသမ္မာတရားအားလုံးကို ပြောပြခဲ့ပြီးဖြစ်သည်။ ထို့ကြောင့် အဆုံးတွင် သင်သည် ဘုရားသခင်၏ ရည်ရွယ်ချက်များကို နားမလည်သည့်အပြင် မည်ကဲ့သို့ လက်တွေ့လုပ်ဆောင်ရမည်ကို မသိဟု ပြောနေဦးမည်ဖြစ်ကာ ထိုသို့သော ပုန်ကန်ပြီး ဖောက်ပြန်သော စကားများကို ပြောနေသေးသဖြင့် ထိုကဲ့သို့သော လူတစ်ဦးသည် ဘုရားသခင်၏ ကယ်တင်ခြင်းကို ခံရနိုင်သလော။ “ဘုရားသခင်သည် ထိုမျှကြီးမားသော အလုပ်ကို လုပ်ဆောင်သည်။ သူသည် ကမ္ဘာပေါ်ရှိ လူတစ်ဝက်ထက် ပို၍ရယူသင့်ပြီး ဘုရားသခင်၏ ဘုန်းတော်ထင်ရှားခြင်းကို သက်သေခံဖို့အတွက် လူအရေအတွက်များစွာ၊ ဩဇာအာဏာကြီးသော အင်အားစုနှင့် အဆင့်အတန်း မြင့်မားသော ထိတ်ထိတ်ကြဲ အများအပြားတို့ကို အသုံးပြုသင့်သည်။ ယင်းမှာ အံ့ဩဖွယ်ပါတကား” ဟု အမြဲတမ်း စဉ်းစားသောသူ အချို့ရှိလေသည်။ ဤသည်မှာ လူသား၏ အယူအဆဖြစ်၏။ သမ္မာကျမ်းစာထဲတွင်၊ ဓမ္မဟောင်းနှင့် ဓမ္မသစ်ကျမ်းနှစ်ခုလုံးတွင် ကယ်တင်ခံခဲ့ရပြီး စုံလင်အောင်ပြုခြင်းခံခဲ့ရသူ အားလုံးပေါင်း မည်မျှရှိခဲ့သနည်း။ အဆုံးတွင် မည်သူသည် ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်နိုင်ခဲ့သနည်း။ (ယောဘနှင့် ပေတရုတို့ ဖြစ်ပါသည်။) ၎င်းတို့နှစ်ဦးသာ ဖြစ်ခဲ့သည်။ ဘုရားသခင်၏အမြင်တွင် သူ့ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းသည် အမှန်တွင် သူ့ကို သိကျွမ်းခြင်း၊ ဖန်ဆင်းရှင်ကို သိကျွမ်းခြင်းနှင့်ဆိုင်သည့် စံနှုန်းများကို ပြည့်မီခြင်း ဖြစ်သည်။ အာဗြဟံနှင့်နောဧကဲ့သို့ လူများသည် ဘုရားသခင်၏အမြင်တွင် ဖြောင့်မတ်ခဲ့ကြသော်လည်း ၎င်းတို့သည် ယောဘနှင့် ပေတရုတို့၏ အောက်အဆင့်တစ်ခုတွင် ရှိနေခဲ့ကြဆဲ ဖြစ်သည်။ ဟုတ်ပေ၏၊ ထိုအချိန်က ဘုရားသခင်သည် များလှစွာသော အမှုကို မလုပ်ဆောင်ခဲ့ပေ။ ယခုလုပ်ဆောင်သည့်အတိုင်း လူတို့ကို သူ မထောက်ပံ့ခဲ့သကဲ့သို့ ဤမျှများပြားသည့် ရှင်းလင်းသော နှုတ်ကပတ်တော်တို့ကို မပြောဆိုသကဲ့သို့ ဤမျှကြီးမားသည့် အတိုင်းအတာတစ်ခုဖြင့် ကယ်တင်ခြင်းအမှုကိုလည်း သူ မလုပ်ဆောင်ခဲ့ပေ။ သူသည် များစွာသော လူတို့ကို ရယူခဲ့ကောင်း ရယူနိုင်ခဲ့မည် မဟုတ်သော်လည်း ဤသည်မှာ သူ၏ ကြိုတင်သတ်မှတ်မှုအတွင်းတွင် ရှိနေဆဲဖြစ်၏။ ဤတွင် ဖန်ဆင်းရှင်၏ စိတ်သဘောထား၏ မည်သည့် သွင်ပြင်လက္ခဏာကို မြင်၍ရနိုင်သနည်း။ ဘုရားသခင်သည် လူများစွာကို ရယူဖို့ မျှော်လင့်ထားသော်လည်း အမှန်တွင် များစွာသော လူတို့သည် ရယူခြင်းမခံရနိုင်ပါက ဤလူသားမျိုးနွယ်သည် ဘုရားသခင်က သူ၏ ကယ်တင်ခြင်း အမှုတော်ကို လုပ်ဆောင်နေစဉ်တွင် သူ၏ရယူခြင်းကို မခံရနိုင်ပါက ဘုရားသခင်သည် ၎င်းတို့ကို တကယ်တမ်းတွင် သာ၍ ပစ်ပယ်ကာ စွန့်ပစ်ဖို့ကိုသာ လိုလားပေမည်။ ဤသည်မှာ ဖန်ဆင်းရှင်၏ စိတ်အတွင်းကျကျ အသံတော်နှင့် အမြင်ဖြစ်သည်။ ဤအရာနှင့်စပ်လျဉ်း၍ လူသားသည် ဘုရားသခင်အပေါ် မည်သည့် တောင်းဆိုချက်များ သို့မဟုတ် အယူအဆများ ရှိသနည်း။ “ကိုယ်တော်သည် ကျွန်ုပ်ကို ကယ်တင်ရန် အလိုတော်ရှိသည့်အတွက် အဆုံးထိ ကိုယ်တော်၌ တာဝန်ရှိပါသည်၊ ပြီးလျှင် ကိုယ်တော်သည် ကျွန်ုပ်ကို ကောင်းချီးမင်္ဂလာများ ကတိပြုခဲ့သည်၊ ထို့ကြောင့် ယင်းတို့ကို ကိုယ်တော် ကျွန်ုပ်အားပေးရမည်ဖြစ်ပြီး ကျွန်ုပ်အား ရယူခွင့်ပေးရမည်ဖြစ်သည်” ဟူ၍ဖြစ်သည်။ လူသား၏အတွင်းတွင် “ရမည်” ဟူသော အရာများစွာ၊ တောင်းဆိုချက်များစွာ ရှိပြီး ဤသည်မှာ သူ၏ အယူအဆများထဲမှ တစ်ခု ဖြစ်သည်။ အခြားသူတို့က “ဘုရားသခင်သည် ထိုသို့သော ကြီးမြတ်သည့်အမှု၊ အနှစ်ခြောက်ထောင် စီမံခန့်ခွဲခြင်း အစီအစဉ်ကို လုပ်ဆောင်ရာတွင် အဆုံး၌ လူနှစ်ဦးကိုသာ သူ ရယူလျှင် ယင်းမှာ ဝမ်းနည်းဖွယ်ကောင်းမည် ဖြစ်သည်။ သူ၏ လုပ်ရပ်များသည် အချည်နှီးဖြစ်မည် မဟုတ်လော” ဟု ပြောကြသည်။ လူသားက ထိုသို့ မဖြစ်သင့်ဟု ထင်သော်လည်း ဘုရားသခင်သည် လူနှစ်ဦးကိုပင်လျှင် ရယူရန် လိုလိုလားလား ရှိပေသည်။ ဘုရားသခင်၏ ရည်ရွယ်ချက်အစစ်မှာ ထိုနှစ်ဦးကို ရယူဖို့မျှမဟုတ်ဘဲ ထိုထက်ပို၍ ရယူဖို့ဖြစ်သော်လည်း လူတို့သည် အသိတရားမရကြသကဲ့သို့ နားမလည်ကြဘဲ ဘုရားသခင်ကို ၎င်းတို့အားလုံး နားလည်မှုလွဲပြီး ခုခံကြသည့်အပြင် အားလုံးက အလားအလာမရှိသကဲ့သို့ အသုံးမကျပါက ဘုရားသခင်သည် ၎င်းတို့ကို မပိုင်ဆိုင်ခြင်းကို သာ၍လိုလားပေမည်။ ယင်းမှာ ဘုရားသခင်၏ စိတ်သဘောထား ဖြစ်သည်။ လူအချို့က “ယင်းသည် ဟန်ကျမည်မဟုတ်။ သို့ဆိုလျှင် စာတန်သည် ရယ်နေမည် မဟုတ်လော” ဟု ပြောကြသည်။ စာတန် ရယ်ကောင်းရယ်နေနိုင်သည်၊ သို့သော် ယင်းသည် ဘုရားသခင်၏ နှိမ်နင်းပြီးသောရန်သူ ဖြစ်ဆဲပင် မဟုတ်လော။ ဘုရားသခင်သည် လူသားမျိုးနွယ်ထဲမှ စာတန်ကို ပုန်ကန်နိုင်ပြီး ၎င်း၏ ထိန်းချုပ်မှုကို မခံရသည့်သူအချို့ကို ရယူပြီးဖြစ်ဆဲ ဖြစ်သည်။ ဘုရားသခင်သည် စစ်မှန်သော ဖန်ဆင်းခံများကို ရယူပြီး ဖြစ်သည်။ ဘုရားသခင်၏ရယူခြင်း မခံရသေးသူများသည် စာတန်၏ ဖမ်းဆီးခြင်းခံရသည် မဟုတ်လော။ သင်တို့သည် စုံလင်အောင်ပြုခြင်း မခံရကြသေးပေ၊ သင်တို့သည် စာတန်နောက် လိုက်နိုင်စွမ်းရှိကြသလော။ (လိုက်နိုင်စွမ်းမရှိကြပါ။) လူအချို့က “ဘုရားသခင်သည် ကျွန်ုပ်ကို မလိုချင်လျှင်ပင် စာတန်နောက် ကျွန်ုပ် လိုက်လိမ့်ဦးမည်မဟုတ်။ ၎င်းက ကျွန်ုပ်ကို ကောင်းချီးမင်္ဂလာများ ပေးရန်ကမ်းလှမ်းလျှင်ပင် ယင်းတို့ကို ကျွန်ုပ် ယူမည်မဟုတ်” ဟု ပြောကြသည်။ ဘုရားသခင် မရယူသေးသည့်သူများက စာတန်နောက် မလိုက်လျှင်ပင် ဘုရားသခင်သည် ဘုန်းအသရေကို ဤသို့ဖြင့် ရရှိသည် မဟုတ်လော။ ဘုရားသခင်ရယူသည့် လူအရေအတွက် သို့မဟုတ် ၎င်းတို့ကို သူရယူသည့် အတိုင်းအတာတို့နှင့်ပတ်သက်၍ လူတို့၌ အယူအဆများ ရှိကြသည်။ ဘုရားသခင်က ထိုသူအနည်းငယ်တို့ကိုသာ မရယူသင့်ဟု ၎င်းတို့ ယုံကြည်ကြသည်။ လူသားက ထိုသို့သော အယူအဆတစ်ခု ဖြစ်ပေါ်စေနိုင်သည်မှာ တစ်နည်းအားဖြင့် လူသားသည် ဘုရားသခင်၏ စိတ်ကို နားမလည်နိုင်သကဲ့သို့ သူ မည်သည့်လူစားမျိုးအား ရယူချင်သည်ကို နားမလည်နိုင်သောကြောင့် ဖြစ်သည်၊ လူသားနှင့် ဘုရားသခင်ကြားတွင် အကွာအဝေးတစ်ခု အမြဲရှိ၏။ နောက်တစ်နည်းအားဖြင့် ထိုသို့သော အယူအဆတစ်ခု ရှိဖို့ဆိုသည်မှာ လူသားက မိမိကိုယ်ကို နှစ်သိမ့်ဖို့နှင့် သူကိုယ်တိုင်၏ ကံကြမ္မာ၊ အနာဂတ်တို့နှင့် ပတ်သက်သရွေ့ မိမိကိုယ်ကို လွတ်မြောက်စေဖို့ နည်းလမ်းတစ်ခု ဖြစ်ပေသည်။ လူသားက “ဘုရားသခင်သည် အလွန်နည်းပါးသော လူတို့ကို ရယူထားပြီ၊ ကျွန်ုပ်တို့အားလုံးကို ရယူပါက သူ့အတွက် အသရေ တင့်တယ်လိုက်မည် ဖြစ်ခြင်းပါတကား။ ဘုရားသခင်က လူတစ်ဦးကိုမျှ မစွန့်ပစ်ခဲ့ဘဲ အယောက်တိုင်းကို သိမ်းပိုက်ခဲ့ပြီး အယောက်တိုင်းသည် အဆုံးတွင် စုံလင်အောင်ပြုခြင်းခံရကာ လူတို့ကို ဘုရားသခင်၏ ရွေးချယ်ခြင်း၊ ကယ်တင်ခြင်းတို့နှင့်ဆိုင်သည့် ပြောဆိုမှုက အချည်းနှီး မဖြစ်သကဲ့သို့ သူ၏ စီမံခန့်ခွဲခြင်းအမှုသည် အချည်းနှီး ဖြစ်မလာခဲ့ပါက စာတန်သည် သာ၍ပင် အရှက်ရမည် မဟုတ်လော။ ဘုရားသခင်သည် သာ၍ကြီးမားသော ဘုန်းအသရေကို ရရှိမည် မဟုတ်လော” ဟု ယုံကြည်လေသည်။ ဤအရာကို ၎င်းက ပြောနိုင်သည်မှာ တစ်စိတ်တစ်ဒေသအားဖြင့် သူသည် ဖန်ဆင်းရှင်ကို မသိသောကြောင့် ဖြစ်သကဲ့သို့ သူကိုယ်တိုင်၏ တစ်ကိုယ်ကောင်းဆန်သော ရည်ရွယ်ချက် ရှိသောကြောင့် ဖြစ်သည်။ သူသည် သူ၏ အနာဂတ်နှင့်ပတ်သက်၍ စိုးရိမ်ပူပန်သည်၊ ထို့ကြောင့် ယင်းကို ဖန်ဆင်းရှင်၏ ဘုန်းအသရေနှင့် ချိတ်ဆက်ပြီး ထိုသို့ဖြင့် သူသည် ကုသိုလ်လည်းရ ဝမ်းလည်းဝသည်ဟု တွေးထင်လျက် သူ၏စိတ်နှလုံး သက်သာရာရလေသည်။ ထိုမျှမက သူက “ဘုရားသခင်အနေဖြင့် လူတို့အား ရရှိပြီး စာတန်အား အရှက်ရစေသည်မှာ စာတန်၏ အရှုံးနှင့်ပတ်သက်၍ ခိုင်မာသော အထောက်အထားဖြစ်၏။ ယင်းမှာ ငှက်သုံးကောင်အား ကျောက်ခဲတစ်လုံးတည်းဖြင့် ပစ်သတ်ခြင်းပါတကား” ဟုလည်း ခံစားမိသည်။ လူတို့သည် မိမိကိုယ်ကို မည်သို့ အကျိုးရှိအောင် လုပ်ရမည်ကို တွက်ချက်ရာ၌ အမှန်တကယ် တော်ကြသည်။ ဤအယူအဆသည် အတော်ပင် ပါးနပ်သည်မဟုတ်လော။ လူတို့၌ တစ်ကိုယ်ကောင်းဆန်သော စေ့ဆော်မှုများရှိကာ ဤစေ့ဆော်မှုများ၌ ပုန်ကန်မှုနှင့်ဆိုင်သော အရာတစ်ခုရှိသည် မဟုတ်လော။ ဘုရားသခင်အပေါ် ပြုလုပ်သော တောင်းဆိုမှုတစ်ခုရှိသည် မဟုတ်လော။ ထိုအထဲ၌ ဘုရားသခင်အပေါ် “ကိုယ်တော်သည် ကျွန်ုပ်တို့အား ရွေးကောက်ခဲ့ပြီ။ ခေါ်ဆောင်ခဲ့ပြီ။ ကျွန်ုပ်တို့အပေါ် များစွာ အလုပ်လုပ်ခဲ့ပြီ။ ကျွန်ုပ်တို့အပေါ် ကိုယ်တော်၏ အသက်နှင့် ကိုယ်တော်၏ အလုံးစုံကို နှင်းအပ်ခဲ့ပြီ။ ကျွန်ုပ်တို့အပေါ် ကိုယ်တော်၏ နှုတ်ကပတ်တော်များနှင့် သမ္မာတရားကို နှင်းအပ်ခဲ့ပြီ။ ထို့ပြင် ဤနှစ်ကာလများတစ်လျှောက် ကျွန်ုပ်တို့အား ကိုယ်တော့်နောက်သို့ လိုက်စေခဲ့ပြီ။ အကယ်၍ ကိုယ်တော်သည် အဆုံး၌ ကျွန်ုပ်တို့အား မရရှိနိုင်ခဲ့လျှင် အဘယ်မျှ ဆုံးရှုံးမှု ကြီးလိမ့်မည်နည်း” ဟူသည့် မဖွင့်ဟသော ပုန်ကန်မှုရှိ၏။ ထိုကဲ့သို့သော ဆင်ခြေဆင်လက်သည် ဘုရားသခင်အား အကျပ်ကိုင်ဖို့၊ မိမိတို့ကို မလွှဲသာအောင် ရယူစေဖို့ ကြံစည်အားထုတ်ခြင်း ဖြစ်၏။ ယင်းမှာ ဘုရားသခင်အနေဖြင့် ၎င်းတို့ကို မရယူပါက ၎င်းတို့သည် အခွင့်အရေးဆုံးရှုံးသွားမည် မဟုတ်၊ ဆုံးရှုံးမှုကို ခံစားရမည်မှာ ဘုရားသခင်သာ ဖြစ်သည်ဟု ပြောနေခြင်းဖြစ်၏။ ဤပြောဆိုချက်မှာ မှန်ကန်သလော။ ဤအရာထဲတွင် လူသား၏ တောင်းဆိုမှုများရော၊ သူ၏ စိတ်ကူးများနှင့် အယူအဆများပါ ရှိ၏။ ဘုရားသခင်သည် ထိုမျှကြီးမားသော အလုပ်ကိုလုပ်သောကြောင့် လူပေါင်းမည်မျှကိုမဆို မဖြစ်မနေ ရယူရမည် ဟူ၍ဖြစ်သည်။ ဤ “မဖြစ်မနေ” ဟူသည့်အရာက မည်သည့်နေရာမှ လာသနည်း။ ယင်းသည် လူသား၏ စိတ်နှလုံးမာကျောပြီး ရက်စက်ကြမ်းကြုတ်သော စိတ်သဘောထား ပေါင်းစပ်မှုအနည်းငယ်နှင့်အတူ သူ၏ အယူအဆများနှင့် စိတ်ကူးများ၊ သူ၏ မတန်တဆ တောင်းဆိုမှုများနှင့် သူ၏ ဝင့်ဝါမှုတို့မှ လာသည်။

လူသား၏ ထိုသို့သော အယူအဆများကို အခြားရှုထောင့်အမြင်မှနေ၍ မိတ်သဟာယပြုရမည်။ “ဖန်ဆင်းရှင်သည် သူ့အနေဖြင့် လူမည်မျှရယူသည်ကို ဂရုမစိုက်သည့်အပြင် သူရသလောက် လူများကိုသာ ရယူမည်ဟု စဉ်းစားသည်။ ဤသည်မှာ ဖန်ဆင်းရှင်၏ သဘောထားဖြစ်သည့်အတွက် သူနှင့် မည်သို့ ပူးပေါင်းဆောင်ရွက်ရမည်နည်း။ သာမန်ကာလျှံကာ ယုံကြည်ပြီး ယင်းကို သိပ်အလေးအနက် မထားပါက အဆင်ပြေမည်လော။ မည်သို့ဆိုစေ ဘုရားသခင်က ယင်းကို အလေးအနက် ထားမည်လည်း မဟုတ်သောကြောင့် ငါတို့သည် ဘုရားသခင်၏ တောင်းဆိုမှုများအား ဖြည့်ဆည်းပေးရာ၌ သိပ်အလေးအနက်ထားဖို့ မလိုသကဲ့သို့ ယင်းကို ငါတို့၏ အဓိကအလုပ်အဖြစ် သို့မဟုတ် ငါတို့၏ တစ်သက်တာလိုက်စားမှုအဖြစ် သဘောထားစရာ မလိုပေ။ ယခုတွင် ငါတို့သည် ဘုရားသခင်၏ အကြံအစည်များကို သိသဖြင့် ငါတို့သည် အသက်ရှင်မှုနည်းလမ်းကို ပြောင်းလဲသင့်သည်မဟုတ်လော” ဟု စဉ်းစားသောသူ အချို့ရှိသည်။ ဤအမြင်မှာ မှန်သလော၊ သို့မဟုတ် မှားသလော။ (မှားပါသည်။) ဘုရားသခင်၏ သဘောထားကို လူတို့အား သိသာထင်ရှားစေပြီ ဖြစ်ပြီး ယင်းကို လူတို့နားလည်သည့်အတွက် ၎င်းတို့သည် မိမိတို့၏ အယူအဆများကို လက်လွှတ်သင့်လေသည်။ ၎င်းတို့၏ အယူအဆများကို လက်လွှတ်စေပြီးနောက် လူတို့သည် မည်သည့်အရာ ပြုလုပ်ပြီး မည်ကဲ့သို့ ရွေးချယ်သင့်သနည်း။ ထို့ပြင် ၎င်းတို့ အစွဲကိုင်သင့်ဆုံးဖြစ်သည့် အမြင်နှင့် သဘောထား ရှိရန်အတွက် ဤအကြောင်းအရာကို မည်သို့ နားလည်ပြီး မည်သို့ ကိုင်တွယ်သင့်သနည်း။ ပထမဦးဆုံး ၎င်းတို့၏ အမြင်များအရ လူတို့သည် ယင်းတို့ကို ချင့်ချိန်တွေးဆရန် ကြိုးစားသင့်သည်။ လူတစ်ဦးသည် ဘုရားသခင်ကို ယုံကြည်သောအခါ သူ၌ ဘုရားသခင်အပေါ် ကြည်ညိုမှု၊ အထင်ကြီးလေးစားမှုနှင့် ပတ်သက်၍ ဝေဝါးသောစိတ်ကူး ရှိလေသည်။ ၎င်းတို့က “ဘုရားသခင်သည် အနန္တတန်ခိုးရှိ၏။ အရာခပ်သိမ်းကို တတ်နိုင်၏။ ထို့ပြင် ကိုယ်တော်သည် ဤဖောက်ပြန်ပျက်စီးသော လူသားများကြားမှ လူတစ်စုကို ရွေးကောက်ပြီဖြစ်သောကြောင့် သူသည် ထိုသူတို့ကို စုံလင်အောင်ပြုပေးနိုင်မည်မှာ အသေအချာဖြစ်သည်။ ထို့အတွက်ကြောင့် ငါတို့သည် ကောင်းချီးခံစားရဖို့ သေချာသည်မှာ ကျိန်းသေသောကိစ္စပင် ဖြစ်၏” ဟု စဉ်းစားကြသည်။ ထိုသို့သော “ကျိန်းသေသောကိစ္စ” ၏ နောက်ကွယ်၌ မိမိ၏ကံအား စမ်းသပ်ခြင်း စိတ်နေစိတ်ထား ရှိသည်မဟုတ်လော။ သမ္မာတရားလိုက်စားခြင်း သို့မဟုတ် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို ကြုံရခြင်းမရှိဘဲ ကောင်းချီးများနှင့် ဘုရားသခင်၏ အသိအမှတ်ပြုခြင်းကို ရရှိဖို့ ဆန္ဒရှိခြင်းသည် လူသားအနေဖြင့် မစွဲကိုင်သင့်ဆုံး သဘောထားပင်ဖြစ်သည်။ ကံစမ်းခြင်းစိတ်နေစိတ်ထားကို မခံယူနှင့်။ ကံဟူသည်မှာ အကြီးမားဆုံးရန်သူ ဖြစ်၏။ မည်သည့်စိတ်ထားမျိုးသည် ကံစမ်းခြင်းဖြစ်သနည်း။ သင်၏ အခြေအနေများ၊ အတွေးများ၊ စိတ်ကူးများ၊ သဘောထားများ၊ အယူအဆများနှင့် ရှုထောင့်အမြင်များထဲမှ မည်သည့်အရာ၏ နောက်ကွယ်၌ သင်၏ ကံစမ်းခြင်းစိတ်နေစိတ်ထား ရှိသနည်း။ ဤအရာကို သင် သတိပြုမိနိုင်သလော။ ဤအရာကို သင် သတိပြုမိပြီး ကောင်းချီးများရရှိဖို့ သင်၏ ကံစမ်းခြင်းစိတ်နေစိတ်ထား ရှိနေကြောင်း တွေ့မြင်ပါက ယင်းကို ပြောင်းလဲဖို့ သင် မည်ကဲ့သို့ ပြုလုပ်သင့်သနည်း။ ယင်းကို မည်ကဲ့သို့ ဖြေရှင်းသင့်သနည်း။ ဤသည်တို့မှာ လက်တွေ့ကျသော အရေးကိစ္စများ ဖြစ်သည်။ ကံစမ်းခြင်း စိတ်နေစိတ်ထားကို သင် ရိပ်စားမိရမည်။ ယင်းကို သင် ဖြေရှင်းရမည်။ အကယ်၍ သင် မဖြေရှင်းလျှင် ယင်းက သင့်ကို အမှားပြုလုပ်စေနိုင်ဖွယ် ရှိပြီး သင် ဒုက္ခရောက်လိမ့်မည်။ သို့ဆိုလျှင် မည်သည့်အရာများ၌ မိမိ၏ ကံစမ်းခြင်းစိတ်နေစိတ်ထား ပါဝင်သနည်း။ “ငါသည် ဘုရားသခင်ကို ယုံကြည်ပြီး ငါ၏မိသားစုကိုပင် စွန့်ပစ်ကာ ငါ၏ အသက်မွေးဝမ်းကြောင်းမှုမှ ထွက်ခဲ့ပြီးဖြစ်သည်။ မည်သို့ပင်ဆိုစေ ငါသည် ချီးမွမ်းထိုက်သော အစေခံမှုကို မပေးခဲ့သေးလျှင်ပင် အလုပ်ကြိုးစားခဲ့ပြီ။ ထို့ပြင် ငါသည် အလုပ်မကြိုးစားခဲ့လျှင်ပင် ခြေကုန်လက်ပန်းကျခဲ့ပြီး ဖြစ်သည်။ ထို့ကြောင့် ငါသည် အဆုံးတိုင်အောင် ဘုရားသခင်နောက် လိုက်နေသရွေ့ ငါသည် အောင်နိုင်သူများထဲမှတစ်ဦး၊ ကယ်တင်ခံရသူများထဲမှတစ်ဦး၊ ကောင်းချီးခံစားရသူများထဲမှတစ်ဦး၊ ဘုရားသခင်၏ နိုင်ငံတော်သားများထဲမှတစ်ဦး ဖြစ်လာနိုင်သည်” ဟု ထင်မှတ်သောသူအချို့ ရှိလေသည်။ ဤသည်မှာ မိမိ၏ ကံစမ်းခြင်းစိတ်နေစိတ်ထားတစ်ခု ဖြစ်၏။ လူတိုင်း၌ ဤသဘောရှိသည် မဟုတ်လော။ အနည်းဆုံးအနေဖြင့် ဘုရားသခင်နောက် လိုက်လျှောက်ပြီး မိမိတို့၏တာဝန်ကို အချိန်ပြည့်ထမ်းဆောင်ရန် အရာခပ်သိမ်းကို စွန့်လွှတ်ကျောခိုင်းသည့် သူများထဲမှ အများစုသည် ဤကဲ့သို့သော စိတ်နေစိတ်ထားမျိုး ရှိကြသည်။ မိမိ၏ကံတရားကိုစမ်းကြည့်သော စိတ်နေစိတ်ထားသည် စိတ်ကူး အယူအဆတစ်မျိုးမဟုတ်ပါလား။ (ဟုတ်ပါသည်။) ထိုအရာသည် စိတ်ကူးအယူအဆတစ်မျိုးဖြစ်သည်ဟု ငါအဘယ့်ကြောင့်ဆိုရသနည်း။ အကြောင်းမှာ သင်သည်ဖန်ဆင်းရှင်က ဤအမှုအရာအပေါ်၌ ထားရှိသော ရည်ရွယ်ချက်နှင့် သဘောထားကို မသိရှိသောအခါ သို့မဟုတ် သဘောပေါက်နားလည်ခြင်း မရှိသောအခါ သင်သည် ကောင်းမြတ်သောအဆုံးသတ်တစ်ခုကို စိတ်ခံစားချက်အရ မျှော်လင့်လျက် စိတ်ခံစားချက်အရ လိုက်စားသော ကြောင့်ဖြစ်၏။ ပြီးလျှင် ဤသည်မှာ ဤအမှုအရာကို သင်ချဉ်းကပ်ပုံဖြစ်သည်။ ဤအရာသည် စိတ်ကူးအယူအဆတစ်မျိုး ဖြစ်သည်။ ထိုကဲ့သို့သော အယူအဆသည် ဖန်ဆင်းရှင်အား အကျပ်ကိုင်ခြင်းတစ်မျိုး မဟုတ်ပါလား။ ယင်းသည် ကျိုးကြောင်းဆီလျော်ခြင်း မရှိသည့် တောင်းဆိုမှုတစ်ခုဖြစ်သည် မဟုတ်လော။ ယင်းမှာ “အကျွန်ုပ်သည် ကိုယ်တော်၏နောက်တော်သို့ လိုက်ပြီးသည့်အတွက်၊ အကျွန်ုပ်၏တာဝန်ကို အချိန်ပြည့်ထမ်းဆောင်ရန် အရာခပ်သိမ်းကို စွန့်လွှတ်ကျောခိုင်းခဲ့ပြီး ကိုယ်တော်၏ အိမ်တော်သို့ လာခဲ့သောကြောင့် အကျွန်ုပ်ကို ဖန်ဆင်းရှင်၏ အစီအစဉ်များ၌ ကျိုးနွံနာခံသောသူတစ်ဦးအဖြစ် ယူဆ၍ရမည် မဟုတ်ပါလား။ သို့ဖြစ်သောကြောင့် အကျွန်ုပ်သည် အလားအလာကောင်းသော အနာဂတ် တစ်ခုကို ယခု ပိုင်ဆိုင်နိုင်ပါသလား။ အကျွန်ုပ်၏အနာဂတ်သည် မှေးမှိန်မနေသင့်ပါ။ ပေါ်ပေါ်လွင်လွင် ဖြစ်နေသင့်ပါသည်” ဟု ပြောသကဲ့သို့ပင် ဖြစ်၏။ ဤသည်မှာ မိမိ၏ကံတရားကို စမ်းကြည့်နေသော စိတ်နေစိတ်ထားတစ်ခုဖြစ်၏။ ထိုကဲ့သို့သော စိတ်နေစိတ်ထားကို မည်သို့ဖြေရှင်းသနည်း။ အကြင်သူသည် ဘုရားသခင်၏ စိတ်သဘောထားကို သိထားရမည်။ ယခု ငါ ဤကဲ့သို့ မိတ်သဟာယပြုပြီး ဖြစ်သည့်အတွက် လူတိုင်းက ဤအရာကို အခြေခံကျကျ သဘောပေါက်သင့်၏။ “ထို့ကြောင့် ထိုအရာသည် ဘုရားသခင်၏ ထင်မြင်ချက်ဖြစ်၏။ ထိုအရာသည် ဘုရားသခင်၏ ရှုမြင်ပုံနှင့် သဘောထား ဖြစ်၏။ ထို့ကြောင့် ကျွန်ုပ်တို့ မည်သည့်အရာကို လုပ်သင့်သနည်း” လူတို့သည် မိမိတို့၏ကံတရားကို စမ်းကြည့်နေသောစိတ်နေစိတ်ထားကို ဖယ်ထုတ်ထားကြရမည်။ ဤစိတ်နေစိတ်ထားကိုဖယ်ထုတ်ရန်အတွက် “ကျွန်ုပ်သည် ထိုအရာကိုဖယ်ထုတ်ထားခဲ့ပြီး ထိုအတွေးမျိုးအား နောက်ထပ်ပြုလုပ်တော့မည်မဟုတ်ပါ။ ကျွန်ုပ်၏တာဝန်ကို ကျွန်ုပ်လေးလေး နက်နက်ပြုမူ၍၊ တာဝန်ယူမှုတာဝန်ခံမှုရှိကာ၊ ပို၍ပြင်းပြင်းထန်ထန် အလုပ်လုပ်ပါမည်” ဟုပြောဆိုခြင်းသည် လုံလောက်ပါသလား။ ဤအရာသည် ထိုမျှမရိုးရှင်းပါ။ တစ်ဦးတစ်ယောက်သည် မိမိတို့၏ကံတရားကို စမ်းကြည့်နေသောစိတ်နေစိတ်ထား အလိုအလျောက် ပေါ်ပေါက်လာသောအခါ သူတို့ အထဲ၌ အချို့သောအတွေးများနှင့် အလေ့အထများပေါ်လာသည့်အပြင် စိတ်သဘောထားအချို့လည်း ထုတ်ဖော်လိမ့်မည်။ ဤအရာများကို သမ္မာတရား ရှာဖွေခြင်းအားဖြင့် ဖြေရှင်းသင့်သည်။ အချို့က “ကျွန်ုပ်သည် ဘုရားသခင်၏ ရည်ရွယ်ချက်များနှင့် သဘောထားများကို နားလည်လျှင် ကျွန်ုပ်၏ ကံတရားကိုစမ်းကြည့်နေသော စိတ်နေစိတ်ထားအား ဖယ်ရှားပြီးသား မဟုတ်ပါလား” ဟုပြောကြ၏။ ထိုအရာသည် မည်ကဲ့သို့သောအပြောအဆိုမျိုးဖြစ်သနည်း။ ယင်းသည် ဝိညာဉ်ရေးရာ နားလည်သဘောပေါက်မှု ကင်းမဲ့၏။ အနှစ်သာရမပါသော အပြော အဆိုဖြစ်၏။ ထိုသို့ဆိုလျှင် ဤပြဿနာကိုမည်သို့ဖြေရှင်းပါသနည်း။ သင့်အနေဖြင့် “ဘုရားသခင်သည် ကျွန်ုပ်ထံမှ အရာခပ်သိမ်းကို ရုပ်သိမ်းသွားလျှင် ကျွန်ုပ် မည်သည့်အရာကို ပြုလုပ်သင့်သနည်း။ ဘုရားသခင်ထံ၌ ကျွန်ုပ်ဆက်ကပ်ထားသမျှနှင့် သူ့အတွက် အသုံးခံထားသမျှသည် လိုလိုလားလား ပေးအပ်ထားသောအရာများ ဟုတ်ပါသလား။ သို့တည်းမဟုတ် ကိုယ်တော်နှင့် အပေးအယူလုပ်ဖို့ ကြိုးစားအားထုတ်မှုများလား။ ကျွန်ုပ်သည် ကိုယ်တော်နှင့် အပေးအယူလုပ်ဖို့ ရည်ရွယ်ချက်တစ်ခုရှိလျှင် ထိုအရာသည်မကောင်းပါ။ ကျွန်ုပ်သည် ယင်းကို ဖြေရှင်းရန် ဘုရားသခင်ထံ ဆုတောင်း၍ သမ္မာတရားကို ရှာဖွေဖို့ လိုအပ်မည်” ဟု စဉ်းစားဆင်ခြင်ရမည်။ ထို့အပြင် သင့်အနေဖြင့် လက်တွေ့လုပ်ဆောင်ပြီး သင်၏တာဝန်ကို ထမ်းဆောင်သည့်အခါတွင် သင်သည် မည်သည့်သမ္မာတရားစည်းမျဉ်းများကို နားမလည်ကြောင်း၊ ဘုရားသခင်၏ သတ်မှတ်ချက်များနှင့် ရည်ရွယ်ချက်များကို ဆန့်ကျင်သည့် မည်သည့်အရာကို သင်လုပ်နေကြောင်း၊ မည်သည့်လမ်းမျိုးသည် မှားယွင်း၍ ဘေးဒုက္ခတွေ့ရသော လမ်းဖြစ်ကြောင်း၊ မည်သည့်လမ်းမျိုးသည် ဘုရားသခင်၏ အသိအမှတ်ပြုခြင်းကို ရရှိနိုင်သည့် လမ်းဖြစ်ကြောင်းတို့ကို နားလည်သင့်သည်။ မိမိ၏ ကံတရားကို စမ်းကြည့်နေသော စိတ်နေစိတ်ထားတွင် အခြား မည်သည့်အရာ ပါဝင်ပတ်သက်သနည်း။ ပြင်းထန်သော နာမကျန်းဖြစ်ခြင်းကို ခံစားရပြီး ဘုရားသခင်၏ကယ်တင်ခြင်းကိုခံရ၍ ဖျားနာခြင်းမရှိတော့ သောသူများရှိသည်။ သူတို့က “သင်တို့အားလုံးသည် ကောင်းချီးမင်္ဂလာကို အမိဖမ်းဖို့ ဘုရားသခင်ကိုယုံကြည်ကြ၏။ ကျွန်ုပ်မူကား ကွဲပြား၏။ ကျွန်ုပ်အား ဤနေရာသို့ ဆောင်ယူလာပေးသော အရာမှာ ဘုရားသခင်၏ ကြီးမားလှသောချစ်ခြင်းမေတ္တာဖြစ်၏။ သူ့ကို ယုံကြည်စေသည့် အထူးအခြေအနေများနှင့် အထူးအတွေ့အကြုံများကို ကိုယ်တော်က ကျွန်ုပ်ကို ပေးခဲ့သည်။ ထို့ကြောင့် သင်တို့ကို ချစ်သည်ထက် ကျွန်ုပ်ကို ကိုယ်တော် သာ၍ချစ်လေသည်။ ကိုယ်တော်သည် ကျွန်ုပ်ကို အထူး ကျေးဇူးတော်ဖြင့် ဆက်ဆံသဖြင့် အဆုံးတွင် ကျွန်ုပ်သည် ရှင်ကျန်ဖို့ သင်တို့ထက် ပို၍ကြီးမားသော အခွင့်အရေး ရှိလိမ့်မည်”ဟု ထင်မှတ်ကြ၏။ သူတို့က မိမိတို့သည် ဘုရားသခင်နှင့် သာမန်ထက်လွန်ကဲသော အထူးဆက်ဆံရေး ရှိထားကြ၍ သူနှင့် ၎င်းတို့၏ ဆက်ဆံရေးသည် သာမန်လူများ၏ ဆက်ဆံရေးနှင့် မတူကွဲပြားကြသည်ဟု မှတ်ယူကြ၏။ သူတို့၏ အထူးသီးသန့် အတွေ့အကြုံကြောင့် သူတို့ကိုယ်သူတို့ သာမန်ထက်လွန်ကဲ၍ တစ်မူထူးခြားသောသူများ အဖြစ်ခံစားကြ၏။ ထို့ကြောင့် မိမိတို့ အောင်မြင်လိမ့်မည်ဟူသော သေချာမှုမျိုးကို ခံယူထားကြ၏။ သူတို့က မိမိတို့ကိုယ်ကို အခြားသူများနှင့် ဧကန်မုချကွဲပြားကြသည်ဟု သတ်မှတ်ထားကြပြီး မိမိတို့သည် ရှင်ကျန်နိုင်စွမ်းရှိသည်မှာ သေချာသည်ဟု ယုံကြည်ကြသည်။ ဤအရာသည်လည်း မိမိ၏ကံတရားကိုစမ်းကြည့်နေသော စိတ်နေစိတ်ထားပင်ဖြစ်၏။ အရေးပါသော တာဝန်အချို့ကိုယူပြီး ရာထူးအဆင့်အတန်းမြင့်မားသည့် အခြားသူများရှိ၏။ သူတို့သည် အခြားသူများထက် ပို၍ဒုက္ခခံခဲ့ကြ၏။ အခြားသူများထက် ပိုပိုသာသာ ပြုပြင်ခံကြရ၏။ မိမိတို့ကိုယ်ကို အခြားသူများထက်ပို၍ အလုပ်ရှုပ်စေကြ၏။ အခြားသူများထက်ပို၍ပြောဆိုကြ၏။ သူတို့က “ကျွန်ုပ်သည် ဘုရားသခင်နှင့် ဘုရားသခင်၏အိမ်တော်အားဖြင့် အရေးပါသော အရိုက်အရာ၌ ခန့်အပ်ခြင်းကိုခံရပြီး၊ ကျွန်ုပ်ညီအစ်ကိုမောင်နှမများ၏ မျက်နှာသာပေးခြင်းကိုလည်း ခံရ၏။ ဤအရာသည်အဘယ်မျှဂုဏ်ယူဖွယ် ဖြစ်သနည်း။ ဤအရာက ကျွန်ုပ်သည်အခြားသူများထက် အလျင်ဦးစွာ ကောင်းချီးခံစားရမည်ဟု ဆိုလိုသည်မဟုတ်ပါလား” ဟုထင်မှတ်ကြ၏။ ဤအရာသည်လည်း မိမိ၏ကံတရားကို စမ်းကြည့်နေသော စိတ်နေစိတ်ထားဖြစ်ပြီး အယူအဆတစ်မျိုးသာ ဖြစ်သည်။

ငါသည် လက်တွေ့ကျသော သရုပ်သကန်အချို့နှင့် လူတစ်ဦး၏ ကံစမ်းခြင်းအခြေအနေများအကြောင်းကို ပြောပြလိုက်ပြီဖြစ်သည်။ အခြားမည်သည့် အခြေအနေများ၊ သရုပ်သကန်များ၊ သို့မဟုတ် မကြာခဏ ပေါ်ထွက်လာပြီး လူတို့၏စိတ်ထဲတွင် ရှိနေကျအရာများသည် မိမိ၏ကံစမ်းခြင်းနှင့်ဆိုင်သနည်း။ အထူးအတွေ့အကြုံများ၊ မြင့်မားသော အဆင့်အတန်းရှိသူများနှင့် ဘုရားအတွက် မိမိကိုယ်ကို အချိန်ပြည့် အသုံးခံဖို့ အရာရာကို ချန်ထားရစ်သူများအပြင် အရည်အချင်းပြည့်မီသော၊ အထူးတာဝန်အချို့ လုပ်ဆောင်ပြီး အထူးပါရမီအချို့ ရှိသူများလည်း ရှိကာ ဤလူတို့အားလုံး၌ မိမိတို့၏ကံစမ်းခြင်းစိတ်နေစိတ်ထား ရှိကြသည်။ “အရည်အချင်း ပြည့်မီသည်” ဟူသည်မှာ မည်သည့်အရာကို ရည်ညွှန်းသနည်း။ ဥပမာအနေဖြင့် ဧဝံဂေလိဟောပြောသူအချို့က ၎င်းတို့သည် လူ ၁၀ ဦးကို ရရှိလျှင် အသီးအပွင့် ၁၀ လုံး သီးပွင့်ပြီးဖြစ်မည့်အပြင် ကောင်းချီးခံစားရဖို့ အခွင့်အရေး ၁၀ ရာခိုင်နှုန်းရှိမည်၊ အကယ်၍ အသီးအပွင့် ၅၀ သီးပွင့်လျှင် အခွင့်အရေး ၅၀ ရာခိုင်နှုန်းရှိမည်၊ ထို့ပြင် အသီးအပွင့် ၁၀၀ သီးပွင့်လျှင် ၎င်းတို့သည် အခွင့်အရေး ၁၀၀ ရာခိုင်နှုန်း ရှိမည်ဖြစ်သည်။ ဤသည်မှာ အယူအဆတစ်မျိုး၊ အလဲအလှယ်လုပ်ခြင်း တစ်မျိုးနှင့် အထူးသဖြင့် ယင်းသည် မိမိ၏ကံစမ်းခြင်းပင် ဖြစ်၏။ အကယ်၍ ၎င်းတို့သည် ဤအယူအဆများနှင့် မိမိတို့၏ ကံစမ်းခြင်းဟူသည့် ဤစိတ်နေစိတ်ထားကို စွဲကိုင်နေစဉ် ဘုရားသခင်၏အလုပ်ကို တိုင်းတာနိုင်လျှင် ဤသည်မှာ ဘုရားသခင်ကို ယုံကြည်ခြင်းလော။ မည်သည့်လမ်းကြောင်းကို ၎င်းတို့ လျှောက်နေကြသနည်း။ ၎င်းတို့၏လိုက်စားမှုတွင် တစ်စုံတစ်ရာ မှားယွင်းနေသည် မဟုတ်လော။ ဤအရာများသည် ၎င်းတို့အထဲတွင် အဘယ့်ကြောင့် ထွက်ပေါ်လာသနည်း။ ၎င်းတို့သည် အဘယ့်ကြောင့် ယင်းတို့ကို စွဲကိုင်ပြီး လက်လွှတ်ဖို့ ငြင်းဆန်သနည်း။ အချို့က ယင်းသည် ၎င်းတို့ ဘုရားသခင်ကို မသိသောကြောင့် ဖြစ်သည်ဟု ဆိုကြသည်။ ဤသည်မှာ မှန်သလော။ ဤသည်မှာ အနှစ်မဲ့သော အပြောဖြစ်၏။ သို့ဆိုလျှင် မည်သည့်အရာသည် အကြောင်းရင်းအတိအကျ ဖြစ်သနည်း။ ထိုကဲ့သို့သော ရှုထောင့်အမြင်များနှင့် သဘောထားများကို အမြဲတမ်း စွဲကိုင်သော၊ ဤအယူအဆများရှိပြီး ယင်းတို့အပေါ် ဖက်တွယ်ရာ၌ အထူးသဖြင့် ခေါင်းမာသော လူတို့သည် ဘုရားသခင်၏ နှုတ်ကပတ်တော်ထဲ၌ အလေးအနက် လုံ့လစိုက်ထုတ်နေကြသလော။ (မစိုက်ထုတ်ကြပါ။) ၎င်းတို့သည် ဘုရားသခင်၏ နှုတ်ကပတ်တော်များအပေါ် ဝတ်ကျေတမ်းကျေသဘောထား၊ ဆိုလိုသည်မှာ မြူကြားမှကြည့်နေသော သူတစ်ဦး၏ စိတ်ထားနှင့် အမြင်တို့ အမြဲတမ်း ရှိကြသည်။ ဘုရားသခင်ကို ၎င်းတို့ယုံကြည်ရာ၌ ၎င်းတို့သည် ဘုရားသခင်အတွက် အဘယ်မျှ ဒုက္ခခံစားခဲ့ပြီးပြီ၊ အဖိုးအခမည်မျှ ပေးခဲ့ပြီးပြီ၊ ကုသိုလ်မည်မျှ ရရှိခဲ့ပြီးပြီ၊ မည်သည့်အထူးပါရမီများ ရှိသည်၊ ၎င်းတို့ အဘယ်မျှကျွမ်းကျင်သည်၊ ၎င်းတို့၏ အဆင့်အတန်း မည်မျှမြင့်သည်၊ ဘုရားသခင်နှင့် “ဆင်းရဲဒုက္ခကြားမှ အဖော်မွန်ဖြစ်သည့် အချိန်လေးများ” ဟူသည့် မည်သည့်အချိန်မျိုးကို တွေ့ကြုံခဲ့ပြီးပြီ၊ မည်သည့် အထူးအတွေ့အကြုံများ ရှိခဲ့ပြီးပြီ၊ ထို့ပြင် ဘုရားသခင်က မည်သည့် အထူးကောင်းမွန်သော အရာများကို ၎င်းတို့အား ပေးခဲ့ပြီးပြီ၊ သို့မဟုတ် အခြားလူတို့အား ပေးထားခဲ့ပြီးသည့်အရာနှင့် ကွဲပြားသော မည်သည့် ကျေးဇူးတော်နှင့် ကောင်းချီးမင်္ဂလာများကို ပေးခဲ့ပြီးပြီ စသည်တို့ကိုသာ သိဖို့လိုသည်ဟု ထင်မှတ်ကြသည်။ ဤသည်မှာ လုံလောက်ပြီဟု ၎င်းတို့က တွေးကြသည်။ ၎င်းတို့သည် ဤအမြင်များကို အဘယ်မျှမြဲမြံစွာ ဖက်တွယ်ထားနေပါစေ၊ ၎င်းတို့၏ ဤအမြင်များသည် မှန်ကန်သည်ဖြစ်စေ၊ မမှန်ကန်သည်ဖြစ်စေ၊ မည်သည့် ဘုရားနှုတ်ကပတ်တော်များနှင့် သူ့အလုပ်၏ မည်သည့်စည်းမျဉ်းများသည် ဤအမြင်များနှင့် ကွဲလွဲသည်ဖြစ်စေ၊ ဤအမြင်များကို ဘုရားသခင်က အတည်ပြုသည်ဖြစ်စေ၊ မပြုသည်ဖြစ်စေ၊ ဘုရားသခင်က ဤနည်းအတိုင်း အလုပ်လုပ်သည်ဖြစ်စေ၊ မလုပ်သည်ဖြစ်စေ၊ အမှုအရာများကို ဤနည်းအတိုင်း ပြီးမြောက်သည်ဖြစ်စေ၊ မပြီးမြောက်သည်ဖြစ်စေ မည်သည့်အခါမျှ ပြန်လည်သုံးသပ်ခြင်း မရှိချေ။ ဤအရေးကိစ္စများကို မည်သည့်အခါမျှ ဂရုမစိုက်ခဲ့ချေ။ ၎င်းတို့သည် ယခုအချိန်ထိ မိမိတို့၏ တစ်ကိုယ်ရေ စိတ်ထဲတွင်သာ တွေးဆခြင်း၊ နက်နဲစွာ စဉ်းစားကြံစည်နေခြင်းနှင့် စိတ်ကူးယဉ်ခြင်းတို့ ပြုခဲ့ပြီဖြစ်သည်။ သို့ဆိုလျှင် သမ္မာတရားသည် ၎င်းတို့အတွက် မည်သည့်အရာ ဖြစ်လာသနည်း။ ယင်းသည် တန်ဆာဆင်မှုတစ်ခု ဖြစ်လာခဲ့သည်။ ဤလူတို့က ဘုရားသခင်ကို ယုံကြည်သော်လည်း ၎င်းတို့၏ ယုံကြည်ခြင်းသည် ဘုရားသခင်နှင့်ဖြစ်စေ သမ္မာတရားနှင့်ဖြစ်စေ ဘာမျှမသက်ဆိုင်ပေ။ သို့ဆိုလျှင် ၎င်းတို့၏ ယုံကြည်ခြင်းက မည်သည့်အရာနှင့် သက်ဆိုင်သနည်း။ ယင်းသည် အယူအဆများ၊ စိတ်ကူးများနှင့် ၎င်းတို့၏ကိုယ်ပိုင် လိုအင်ဆန္ဒများသာမက ၎င်းတို့၏ အနာဂတ်ကောင်းချီးများ၊ ပန်းတိုင်များနှင့်သာ သက်ဆိုင်သည်။ ၎င်းတို့သည် သမ္မာတရားထဲ၌ လုံ့လစိုက်ထုတ်မှု မပြုခဲ့သေးသောကြောင့် ဤရလဒ်များနှင့် အဆုံးသတ်ကြရသည်။

ယနေ့မိတ်သဟာယပြုချက်မှနေ၍ ယခုတွင် သင်တို့သည် ဘုရားသခင်၏ အလုပ်လုပ်သည့်နည်းလမ်း သို့မဟုတ် ဘုရားသခင်၏ အမြင်များ၊ သဘောထားတို့နှင့် ပတ်သက်၍ နားလည်မှုအနည်းငယ် ရရှိခဲ့ပြီဖြစ်၍ ဘုရားသခင်အား သိနားလည်ဖို့ သင်၏လိုက်စားမှု၊ သမ္မာတရား သင်၏လိုက်စားမှု၊ အသက်ဝင်ရောက်မှုကို သင်၏လိုက်စားမှု ပတ်သက်လာလျှင် အကျိုးသက်ရောက်မှုတစ်ခုခု ရှိပြီး ရလဒ်အချို့ ရရှိနိုင်သလော။ သင်တို့သည် ကိုယ်ပိုင်အယူအဆများကို လက်လွှတ်ဖို့ရန်အတွက် ယင်းက သင်၏လွဲမှားသော အမြင်များကို ပြောင်းလဲစေနိုင်သလော။ (ပြောင်းလဲစေနိုင်ပါသည်။) ဤအရာက လူတို့အား မည်သည့်အရာပြုလုပ်ဖို့ တောင်းဆိုသနည်း။ (၎င်းတို့၏ အယူအဆများကို လက်လွှတ်ရန်နှင့် ဘုရားသခင်သတ်မှတ်သော စံချိန်စံညွှန်းများအတိုင်း ပြုမူလုပ်ဆောင်ရန် ဖြစ်သည်။) ဘုရားသခင်က ထိုသို့သော တောင်းဆိုမှုများနှင့် စိစစ်သတ်မှတ်ခြင်းများကို ပြုလုပ်ပြီး ဖြစ်သည့်အတွက် သူသည် ယင်းတို့ကို ပြည့်စုံလာစေမည်မှာ အသေအချာ ဖြစ်သည်ကို သင်နားလည်ရမည်။ အဆုံးတွင် အဖြစ်မှန်မှာ ဘုရားသခင်၏ နှုတ်ကပတ်တော်များသည် အချည်းနှီးဖြစ်လာမည် မဟုတ်၊ ယင်းတို့အားလုံးသည် ဖြစ်မြောက်ပြီး ပြည့်စုံမည်ဖြစ်သည်။ အကယ်၍ ဘုရားသခင်သည် သူပြောသည့် အရာများကို လုပ်ဆောင်ချင်မှ လုပ်ဆောင်လိမ့်မည်ဟု သင်ထင်မှတ်လျှင် ဤသည်မှာ လူသား၏ အယူအဆနှင့် စိတ်ကူးဖြစ်သည့်အပြင် ဘုရားသခင်အား သံသယဝင်ခြင်းနှင့် အကဲဖြတ်ခြင်းလည်း ဖြစ်သည်။ “ဘုရားသခင်က ယင်းကို အဘယ်သို့ ပြုလုပ်နိုင်သနည်း။ သူသည် သူကယ်တင်သလောက် လူများကိုသာ ကယ်တင်ခြင်းဖြင့် အဘယ်သို့ တင်းတိမ်နိုင်သနည်း။ ဘုရားသခင်၏ ချစ်ခြင်းမေတ္တာသည် ကြီးမားပြီး အတိုင်းအဆမဲ့သည် မဟုတ်လော။ ဘုရားသခင်၏ စိတ်ရှည်သည်းခံခြင်းသည် အတိုင်းအဆမဲ့ပြီး ဘုရားသခင်၏ ခံနိုင်ရည်ရှိခြင်းနှင့် သနားကရုဏာသည်လည်း အတိုင်းအဆမဲ့သည်” ဟု ပြောသောသူအချို့ ရှိသည်။ ၎င်းတို့သည် သမ္မာတရား မလိုက်စားခြင်းအတွက် ဆင်ခြေမျိုးစုံ ပေးကြသည်။ ၎င်းတို့သည် မိမိတို့၏ ကိုယ်ပိုင်လမ်းကြောင်းကို နင်းလျှောက်နိုင်ဖို့အတွက် မိမိအတွက် အဆင်ပြေသော ထွက်ပေါက်ကို ချန်ထားကြကာ ဘုရားသခင်၏ နှုတ်ကပတ်တော်များ၊ အလုပ်နှင့် ဖန်ဆင်းရှင်၏ ပေါ်ထွန်းခြင်းကို လျစ်လျူရှုကြသည်။ ၎င်းတို့၏ စိတ်နှလုံးထဲ၌ ယင်းသည် သမ္မာတရား ဖြစ်ကြောင်း ကောင်းကောင်းကြီး သိကြလင့်ကစား ထိုသို့မဖြစ်ဖို့ မျှော်လင့်ကြသည်။ ၎င်းတို့ပြုလုပ်သည့်အရာ၌ မယုံကြည်ခြင်း အရိပ်လက္ခဏာတစ်ခုသာမက ဖန်ဆင်းရှင်နှင့် ယှဉ်ပြိုင်ခြင်း၊ ဖန်ဆင်းရှင်ကို အတိုက်အခံလုပ်ရန်နှင့် အကျပ်ကိုင်ရန် ကြိုးစားခြင်း အရိပ်လက္ခဏာလည်း ရှိသည်။ ဤစကားများကို ငါပြောနေခြင်း၏ ရည်ရွယ်ချက်မှာ အဘယ်နည်း။ “ဤသည်မှာ ကျွန်ုပ်တို့အား နှိုးဆော်ချက်ပေးဖို့၊ ကျွန်ုပ်တို့အား ကြောက်လန့်စေဖို့၊ သို့မဟုတ် နောက်ဆုတ်လိုသူများသည် နောက်ဆုတ်နိုင်ကြောင်း၊ အားနည်းခြင်း သို့မဟုတ် အပျက်သဘောဆောင်ခြင်း ရှိလာသူများသည် ဆက်လက်၍ အားနည်းနိုင်ကြောင်း သို့မဟုတ် အပျက်သဘောဆောင်နိုင်ကြောင်းနှင့် မိမိတို့၏ ကိုယ်ပိုင်အသက်တာဖြင့် နေထိုင်လိုသူများသည် မိမိတို့၏ ကိုယ်ပိုင်အသက်တာဖြင့် နေထိုင်နိုင်ကြောင်း ကျွန်ုပ်တို့အား နားလည်စေဖို့ ဖြစ်သည်။ ဘုရားသခင်၏ အလုပ်က အလွန်ကြာညောင်းမည်မဟုတ်၊ ထို့အပြင် ဘုရားသခင်က ထိုမျှလူများစွာကို အလိုမရှိသောကြောင့် ကျွန်ုပ်တို့၏ သီးသန့်နည်းလမ်းများအတိုင်းသာ လုပ်ကြစို့” ဟု ဆိုသောသူ အချို့ရှိသည်။ ဤသည်မှာ အမှုအရာများ ဖြစ်ပျက်သည့်ပုံဟုတ်သလော။ (မဟုတ်ပါ။) ဘုရားသခင်က မည်သည့်အရာ ပြောသည်ဖြစ်စေ၊ ယင်းကို မည်သို့ ပြောသည်ဖြစ်စေ၊ လူတို့အား နားလည်စေသည့် အရာမှာ သူ၏ ရည်ရွယ်ချက်များဖြစ်ပြီး ၎င်းတို့အား သ‌ဘောပေါက်နားလည်စေသည့် အရာမှာ သမ္မာတရားဖြစ်၏။ သို့ဆိုလျှင် လူတို့သည် မည်သည့်လမ်းကြောင်းကို လိုက်သင့်သနည်း။ ဘုရားသခင်၏ နည်းလမ်းကို လိုက်သင့်သည်။ လူတို့သည် မည်သည့်အရာကို ပြန်လည်သုံးသပ်ပြီး ဖြေရှင်းဖို့ ရှာဖွေသင့်သနည်း။ ဘုရားသခင်အား ဆန့်ကျင်လိုသည့် အယူအဆများ၊ စိတ်ကူးများနှင့် တောင်းဆိုမှုများ အားလုံးကို ဖြစ်သည်။ ဤအရာများအားလုံးမှာ သမ္မာတရားနှင့် ဖီလာဆန့်ကျင်သည်။ သင်သည် ဤအရာများကို လက်လျှော့ရမည်၊ သင်သည် ဤအရာများကို စိတ်နှလုံးထဲမှ ပပျောက်စေရမည့်အပြင် ယင်းတို့၏ ထိခိုက်ခြင်းနှင့် ထိန်းချုပ်ခြင်းကို နောက်ထပ်မခံရပေ။ ဘုရားသခင်၏ ရှေ့မှောက်သို့ အမှန်တကယ် ရောက်လာနိုင်ပြီး ဘုရားနှုတ်ကပတ်တော်၏ တရားစီရင်မှု၊ ပြစ်တင်ဆုံးမခြင်းနှင့် ပြုပြင်ခြင်းကို ခံယူနိုင်ရမည်။ သင်၏ ဖောက်ပြန်ပျက်စီးသော စိတ်သဘောထားများမှ သန့်စင်ရမည်ဖြစ်ပြီး ဘုရားသခင်၏ စီစဉ်ညွှန်ကြားမှုနှင့် အစီအစဉ်များအပေါ် ကျိုးနွံနာခံမှု ရှိရမည်ဖြစ်သည်။ ထိုမျှမက ဘုရားသခင်နှင့် သဟဇာတမဖြစ်သည့်အပြင် သမ္မာတရားနှင့် ဆန့်ကျင်သည့် သင့်အထဲ၌ရှိသော အရာများကို အဆက်မပြတ် ပြန်လည်သုံးသပ်ပြီး သင်၏ ဖောက်ပြန်ပျက်စီးသော စိတ်သဘောထားများ၊ အမျိုးမျိုးသော အကြောင်းအရာများအပေါ် သင်၏ လွဲမှားသော အမြင်များ၊ လူသား၏ မတူညီသော အယူအဆများနှင့် စိတ်ကူးများကို ပြန်လည်သုံးသပ်ရမည် ဖြစ်သည်။ ဤအရာများကို ပြန်လည်သုံးသပ်ပြီး ရှင်းလင်းစွာ နားလည်ကာ ယင်းတို့ကို အပြီးအပြတ် ဖြေရှင်းဖို့အတွက် သမ္မာတရားကို ရှာဖွေသည်နှင့်တစ်ပြိုင်နက် သင်သည် ဘုရားသခင်၌ ယုံကြည်မှုလမ်းကြောင်းအမှန်ကို စတင်ပြီးဖြစ်လိမ့်မည်ဖြစ်ကာ ထိုမှသာ ဘုရားသခင်အား နာခံနိုင်ပြီး သူ၏ စီစဉ်ညွှန်ကြားမှုနှင့် အစီအမံများကို ကျိုးနွံနာခံနိုင်မည် ဖြစ်သည်။

ငါတို့ ယခုတင် ပြောခဲ့ပြီးသည့် “အဘယ်သူ့ကို မှီခိုအားထားရမည်နည်း” ဟူသည့် ဇာတ်လမ်း၏ နောက်ဆုံးအပိုင်းကို စိတ်ဖြာလေ့လာဆွေးနွေး၍ မပြီးသေး။ လူတစ်ဦးသည် ဘုရားသခင်ကို စတင်ယုံကြည်လိုက်သည်နှင့် ဆုတောင်းရန်၊ ဘုရားသခင်၏ ရည်ရွယ်ချက်များကို ရှာဖွေရန်၊ ဘုရားသခင်၏ ဉာဏ်ပွင့်စေခြင်းနှင့် အလင်းပေးခြင်းကို ခံယူရန်၊ ဘုရားသခင်၏ လမ်းပြမှုကို ခံယူရန်နှင့် ဘုရားသခင်၏ နှုတ်တော်ထွက် စကားတိုင်းကို နားထောင်ရန် ဘုရားသခင်ရှေ့သို့ ရောက်လာလေသည်။ ဤကာလအတွင်း၌ ဘုရားသခင်သည် သူ၏ရည်ရွယ်ချက်များနှင့် လူတို့နားလည်ဖို့ လိုအပ်သည့်အရာတိုင်းကို ပြောပြရန် ရှင်းလင်းသော စကားလုံးများကို အသုံးပြုသည်။ ဘုရားသခင်က သင့်အား အယူဝါဒများနှင့် စကားများကို နားမလည်စေလိုသည်သာမက ဓမ္မပညာရပ်ကိုလည်း မလေ့လာစေလိုပေ။ ဘုရားသခင်သည် သင် လိမ္မာသော လူတစ်ဦး သို့မဟုတ် လူကောင်းတစ်ဦး သို့မဟုတ် တောင့်တခြင်းများနှင့် ရည်မှန်းချက်များရှိသည့် လူတစ်ဦးဖြစ်လာဖို့ သွန်သင်လေ့ကျင့်ပေးရန်အတွက် ဤစကားများကို အသုံးမပြု။ ဘုရားသခင်က ထိုကဲ့သို့သော လူတစ်ဦး ဖြစ်မလာစေချင်ပေ။ ဘုရားသခင်က သင့်အား လူတို့သည် မည်သည့်နေရာမှ လာကြောင်း၊ မည်သို့ အသက်ရှင်သင့်ကြောင်းနှင့် မည်သို့သောလမ်းမျိုးကို လိုက်သင့်ကြောင်း နားလည်စေဖို့အတွက် သူ၏ နှုတ်ကပတ်တော်များကို အသုံးပြုလိုသည်။ သို့ရာတွင် ဤနှုတ်ကပတ်တော်များကို ကြားနာပြီးနောက် လူတို့သည် ယင်းတို့နှင့်ပတ်သက်၍ ဘာမျှမစဉ်းစားဘဲ မိမိတို့၏ ကိုယ်ပိုင်အမြင်များ၊ မိမိတို့၏ ကိုယ်ပိုင်ဆန္ဒများကို မြဲမြံစွာ ဆုပ်ကိုင်ထားဆဲဖြစ်ကာ ကျင့်ကြံပြုမူခြင်းဆိုင်ရာ ၎င်းတို့၏ ကိုယ်ပိုင်စည်းမျဉ်းများကိုပင် မြဲမြံစွာ ဆုပ်ကိုင်ထားကြသည်။ ဥပမာအနေဖြင့် လူအချို့က “ကျွန်ုပ်သည် လူကောင်းတစ်ဦး ဖြစ်ချင်လျက်နှင့် မွေးဖွားခဲ့ပြီး ကျွန်ုပ် လူကောင်းတစ်ဦးဖြစ်လာဖို့ အလှမ်းဝေးလွန်းသည်ဟု မထင်ပေ။ မကောင်းသောအရာ တစ်ခုကိုမျှ ကျွန်ုပ်မလုပ်။ လူတို့ကို ဒုက္ခမပေး၊ သို့မဟုတ် မလိမ်ညာ၊ သို့မဟုတ် သူတို့ကို အခွင့်အရေးမယူသည့်အပြင် ဘုရားသခင်ကို စတင်ယုံကြည်ကတည်းက သာ၍ပင် ‌ကောင်းသောလူတစ်ဦး ဖြစ်လာခဲ့သည်။ ကျွန်ုပ်သည် အမှန်တရားကို အမြဲပြောသည်။ သူတစ်ပါးကို စစ်မှန်ရိုးသားသော ဟန်ပန်ဖြင့် ဆက်ဆံသည်။ ပြီးလျှင် ကျွန်ုပ်၏ တာဝန်ထမ်းဆောင်ရာတွင် ဘုရားသခင်နှင့် အသင်းတော်၏ အစီအမံများကို လိုက်နာသည်။ ယင်းက မလုံလောက်သလော” ဟု ဆိုတတ်ကြသည်။ လူများစွာတို့၌ ဤစဉ်းစားဉာဏ်မျိုး ရှိသလော။ ယုံကြည်သူများသည် ဤစဉ်းစားနည်းအပေါ် အမှီပြုခြင်းဖြင့် ဘုရားသခင်၏ သတ်မှတ်ချက်များကို အမှန်တကယ် ဖြည့်ဆည်းနိုင်သလော။ လူတို့နားလည်ဖို့ ဘုရားသခင်တောင်းဆိုသော သမ္မာတရားများစွာ ရှိကာ လေ့လာဖို့ သင်ခန်းစာများစွာ ရှိသည်။ အထူးသဖြင့် ရူပါရုံများနှင့်စပ်လျဉ်းသည့် သမ္မာတရားများမှာ ဘုရားသခင်ကို ယုံကြည်သူတို့ ပိုင်ဆိုင်ရမည့် သမ္မာတရားများနှင့် အခြေခံအုတ်မြစ်ကို ချမှတ်သော အရာများဖြစ်သည်။ ၎င်းတို့သည် ဤသမ္မာတရားများကိုပင် နားမလည်ပါက ကယ်တင်ခြင်း ရရှိနိုင်မည်လော။ အကယ်၍ ၎င်းတို့သည် စိတ်ကူးများကိုသာ အမှီပြုပြီး မိမိတို့ကိုယ်ကို အားရကျေနပ်ကာ သမ္မာတရားကို မလိုက်စားပါက ၎င်းတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှု သို့မဟုတ် သူ၏ စမ်းသပ်မှုများနှင့် စစ်ဆေးခြင်းကို ခံယူဖို့ အရည်အချင်း ပြည့်မီနေသေးသလော။ ၎င်းတို့သည် ဘုရားသခင်၏ သန့်စင်စေခြင်းကို ရရှိပြီး သူ၏ စုံလင်အောင် ပြုလုပ်ခြင်းကို ခံရနိုင်မည်လော။ (မခံရနိုင်ပါ။) မခံရနိုင်သည်မှာ အသေအချာပင်။ သမ္မာတရားကို မလိုက်စားသည့် အသင်းတော်ထဲရှိ လူအရေအတွက်သည် တစ်ဝက်ထက်မက ဖြစ်နိုင်သည်၊ သို့မဟုတ် ထို့ထက်ပင် ပိုများနိုင်သည်။ ဤအခြေအနေကို သင်တို့ ဆင်ခြင်သုံးသပ်သောအခါ “ဘုရားသခင်သည် မြောက်မြားစွာ မိန့်မြွက်ခဲ့ပြီးဖြစ်သော်လည်း လူတို့ နားမလည်သေးသဖြင့် ဘုရားသခင်သည် ပညာမဲ့ပြီး မိုက်သော ဤလူတို့ကို အဘယ့်ကြောင့် ဉာဏ်အလင်းမပေးသနည်း။ ဘုရားသခင်သည် အဘယ့်ကြောင့် တစ်စုံတစ်ရာ ပို၍မပြော၊ အလုပ်အနည်းငယ် ပို၍မလုပ်သည့်အပြင် ထိုသူတို့အထဲ၌ အားထုတ်ကြိုးပမ်းမှု ပို၍မပြုရသနည်း။ ဤပညာမဲ့သော လူတို့သည် နောက်ထပ် ပညာမမဲ့သည့်အပြင် မိုက်သော လူတို့သည် နောက်ထပ် မမိုက်ရလေအောင် သန့်ရှင်းသော ဝိညာဉ်တော်သည် အဘယ့်ကြောင့် ထိုသူတို့ကို စေ့ဆော်ခြင်းနှင့် ဆုံးမပဲ့ပြင်ခြင်း မပြုသနည်း။ ဘုရားသခင်သည် အဘယ့်ကြောင့် ဤအရာကို မပြုလုပ်သနည်း” ဟူသကဲ့သို့ သင်တို့ တွေးထင်မည်လော။ ဤသည်မှာ မှား၏။ ဘုရားသခင်သည် အလုံအလောက် မိန့်မြွက်ပြီးပြီ မဟုတ်လော။ လူများစွာတို့က ဘုရားသခင်ပြောသည်မှာ များလွန်းလှသည်၊ သူသည် အသေးစိတ်ကျလွန်းအောင် စကားပြောသည်၊ ထို့ပြင် သူသည် အပ်ကြောင်းထပ်လွန်းသည်ဟု ဆိုကြသည်။ သို့ဆိုလျှင် ဘုရားသခင်သည် အဘယ့်ကြောင့် ဤပုံစံဖြင့် စကားပြောရသည်ကို တစ်စုံတစ်ဦး သိသလော။ ယင်းမှာ လူတို့သည် စိတ်နှလုံးခိုင်မာပြီး ပုန်ကန်တတ်လွန်းသည်၊ ဘုရားသခင်၏ နှုတ်ကပတ်တော်များကို မည်သည့်အခါမျှ မခံယူသည့်အပြင် သမ္မာတရားထဲ၌ အားထုတ်ကြိုးပမ်းမှု မရှိကြသောကြောင့် ဖြစ်သည်။ ဘုရားသခင်သည် ဤကဲ့သို့သော လူတို့ကို အတင်းအကျပ်လုပ်မည် မဟုတ်ချေ။ အကယ်၍ လူတို့သည် ဘုရားသခင်၏ နှုတ်ကပတ်တော်များကို လက်မခံပါက ၎င်းတို့ကို ဘုရားသခင် မည်သို့ဆက်ဆံမည်နည်း။ ဘုရားသခင်သည် မည်သည့်အရာကိုမျှ အတင်းအကျပ် လုံးဝမလုပ်၊ ဤသည်မှာ သူ အလုပ်လုပ်သည့်ပုံစံ ဖြစ်၏။ ဘုရားသခင်သည် လူတို့အနေဖြင့် အားလုံးကို မဖတ်နိုင်အောင်ပင် မြောက်မြားစွာသော နှုတ်ကပတ်တော်များကို မိန့်မြွက်ထားပြီဖြစ်သောကြောင့် လူတို့ကို အဘယ်သို့ အတင်းအကျပ်ပြုနိုင်မည်နည်း။ လူတို့က ဘုရားသခင်၏ အပင်ပန်းခံသော ရည်ရွယ်ချက်များကို အဘယ့်ကြောင့် နားမလည်ကြသနည်း။ တစ်ဘဝစာ နာကျင်မှုကို တွေ့ကြုံခဲ့သည့် ဇာတ်လမ်းထဲမှ ဇာတ်ကောင်သည်လည်း ဘုရားသခင်၏ နှုတ်ကပတ်တော်များကို ဖတ်ရှုပြီး သူ၏ တရားဒေသနာများကို နာယူခဲ့သည့်အပြင် အသင်းတော်ထဲ၌ သူမကိုယ်သူမ အသုံးပင်ခံကာ သူမ၏ တာဝန်ကို အချိန်ပြည့်ပင် ထမ်းဆောင်ခဲ့သည်။ သို့သော် အဆုံးတွင် အတိအကျမည်သူ့ကို သူမ မှီခိုအားထားနိုင်ကြောင်း၊ သို့မဟုတ် သူမ၏ဆန္ဒ မည်ကဲ့သို့ ဖြစ်ပေါ်လာပြီး ယင်းသည် ပြည့်စုံလာနိုင်မည်၊ ပြည့်စုံမလာနိုင်မည်ကို နားမလည်ခဲ့။ ထိုကိစ္စတွင် ပြဿနာတစ်ခု ရှိကိုရှိရမည်။ အမှန်အားဖြင့် ဘုရားသခင်၏ ရှုထောင့်အမြင်မှနေ၍ ဤသည်မှာ အလွန်ရိုးစင်းသော ပြဿနာဖြစ်သည်။ သင်သည် ဦးတည်ချက်ကို ပြောင်းလဲပြီး သင့်အား ဘုရားသခင်ပေးထားသော ဦးတည်ချက်နှင့် သင့်အား ဘုရားသခင်ပြောထားသော လမ်းကြောင်းဆီသို့ ရွေ့လျားဖို့သာ လိုသည့်အပြင် မည်သည့်သံသယမျှဖြစ်စေ၊ ဒွိဟမျှဖြစ်စေ မရှိဘဲ တည်ကြည်ခိုင်မာသော ပုံစံဖြင့် ယုံကြည်ဖို့၊ ခံယူဖို့၊ ကျိုးနွံနာခံဖို့နှင့် လက်တွေ့လုပ်ဆောင်ဖို့သာ လိုသည်။ သို့သော် ယင်းကို လူတို့ မလုပ်နိုင်ကြပေ။ ၎င်းတို့သည် မိမိတို့၏ကိုယ်ပိုင် အယူအဆများ၊ စိတ်ကူးများနှင့် မျှော်လင့်ချက်များအပြင် ၎င်းတို့၏ စိတ်နှလုံးထဲ၌ ဖုံးကွယ်ထားသော ထင်ယောင်ထင်မှားဖြစ်ခြင်းများကို မြဲမြံစွာ ဆုပ်ကိုင်ထားကြသည်။ ၎င်းတို့သည် ဤအရာများကို ဖမ်းဆုပ်ထားရမည့် နောက်ဆုံးသော ကောက်ရိုးမျှင်အဖြစ်၊ သို့မဟုတ် ထို့ထက်ပို၍ပင် ဆိုးဝါးစွာ ၎င်းတို့၏ အသက်တည်ရှိမှုအတွက် မှီခိုအားထားရသည့် အခြေခံအုတ်မြစ်အဖြစ်ပင် သဘောထားလျက် ဘုရားသခင်၏ နှုတ်ကပတ်တော်များနှင့် ၎င်းတို့အား ဘုရားသခင်ပေးထားသည့် ဦးတည်ချက်တို့ကို ဘေးဖယ်ထားပြီး ယင်းတို့ကို လျစ်လျူရှုထားကြသည်။ သို့ဆိုလျှင် ဤအရာကို ဘုရားသခင် မည်ကဲ့သို့ ကိုင်တွယ်မည်နည်း။ အကယ်၍ သင်သည် သင့်အားပေးထားသည့် ကောင်းသောအရာများကို အသိအမှတ် မပြုသည့်အပြင် လက်မခံပါက ယင်းတို့ကို ဘုရားသခင် ပြန်ယူမည်ဖြစ်သည်။ ဤအရာများကို ပြန်ယူလိုက်သည်နှင့် လူတစ်ဦးသည် မည်သည့်အရာကို ရရှိပြီးဖြစ်သနည်း။ မည်သည့်အရာမျှ မရရှိပေ။ ထို့အတွက်ကြောင့် ဤဇာတ်ကောင်သည် သူမ၏ စိတ်နှလုံးအတွင်းထဲ၌ “ဘုရားသခင်သည် ငါမှီခိုအားထားနိုင်သောသူ အမှန်တကယ် ဟုတ်သလော။ ငါသည် မည်သူ့ကို အမှန်တကယ် မှီခိုအားထားနိုင်သနည်း။ ငါသည် အသက်ဆက်ရှင်ဖို့၊ ကောင်းချီးများ ရရှိဖို့နှင့် ငါ၏အနာဂတ်ပန်းတိုင်ကို ရရှိဖို့ မည်သူ့ကို မှီခိုအားထားနိုင်မည်နည်း” ဟူသည့် မေးခွန်းအတွက် အဖြေများကို မသိတော့ချေ။ သူမသည် ဤမေးခွန်းများနှင့်ပတ်သက်၍ ပို၍ပို၍ ရှုပ်ထွေးလာပြီးဖြစ်သည်။ အဆုံးတွင် သူမ၏စိတ်နှလုံးထဲ၌ ကျန်ရှိသည့် ဝမ်းနည်းခြင်းက မည်သည့်အရာနည်း။ သူမ၌ မှီခိုအားထားရမည့်သူ တစ်ဦးမျှမရှိ၊ ယုံကြည်ရမည့်သူ တစ်ဦးမျှမရှိခြင်း ဖြစ်သည်။ သူမ၏ဘဝသည် အလွန်ပင် ဝမ်းနည်းစရာကောင်းပြီး စိတ်မချမ်းမြေ့စရာ ကောင်းလိုက်လေခြင်းပါတကား။ သူမသည် ဤဘဝတွင် လူတို့အတွက် ဖန်ဆင်းရှင်၏ အစီအမံများ၏ အဓိပ္ပာယ်က မည်သည့်အရာ ဖြစ်သည်နှင့်ပတ်သက်၍ ရှုပ်ထွေးနေခဲ့သည်၊ သူမ မသိခဲ့ပေ။ သူမသည် ဤပုံစံအတိုင်း ဘဝကို ဖြတ်သန်းခဲ့ပြီးနောက် အသက်အိုမင်းသည့် အရွယ်ရောက်ခဲ့ကာ ယင်းတို့အားလုံးကို နားမလည်နိုင်သေး၊ သို့မဟုတ် တိကျမှန်ကန်သော ကောက်ချက်မဆွဲနိုင်သေး၊ သို့မဟုတ် ဘဝတွင် တိကျမှန်ကန်သော ဦးတည်ချက်နှင့် ရည်မှန်းချက်ပန်းတိုင်ကို မရရှိသေး။ သူမသည် ဤအရာတစ်ခုမျှ မရရှိနိုင်သောအခါ ဘုရားသခင်က ယင်းနှင့်ပတ်သက်၍ မည်သည့်အရာ ပြုလုပ်ခဲ့သနည်း။ သူသည် ဤလူ၏ အသက်တာ နိဂုံးချုပ်ပြီဟု ကောက်ချက်ချခဲ့သည်။ ဘုရားသခင်သည် လုပ်၍ရနိုင်သမျှကို လုပ်ခဲ့ပြီးဖြစ်သည်။ ဘုရားသခင်သည် ဝန်းကျင်အခြေအနေများကို စီစဉ်ဖွဲ့စည်းခဲ့ပြီးဖြစ်သည်။ သူမကို ဉာဏ်အလင်းပေး၍ လမ်းပြခဲ့ပြီးဖြစ်ကာ သူမ အနာကျင်ရဆုံးအချိန် သို့မဟုတ် မျှော်လင့်ချက်ပျက်သုဉ်းနေသော အခြေအနေများကို ရင်ဆိုင်ရသောအခါ ဆက်လက်ရှင်သန်ဖို့အတွက် လှုံ့ဆော်မှုကိုပင် ပေးခဲ့ပြီးဖြစ်သည်။ ဘုရားသခင်သည် အဆုံးစွန်မေတ္တာနှင့် အားပေးမှုဖြင့် သူမကို ဤအဆင့်ရောက်သည်အထိ ‌ထောက်မပေးခဲ့ပြီးဖြစ်သည်။ ပြီးလျှင် မည်သည့်ရည်ရွယ်ချက်အတွက် ဖြစ်သနည်း။ သူမအား ပြန်လှည့်လာစေဖို့ ဖြစ်သည်။ လူတစ်ဦး ပြန်လှည့်လာခြင်း၏ ရည်ရွယ်ချက်မှာ အဘယ်နည်း။ သင် မှီခိုအားထားနိုင်မည့် မည်သူမျှမရှိကြောင်း၊ သင်သည် မည်သူ့ကိုမျှ မှီခိုရမည်မဟုတ်ကြောင်း၊ သင်သည် ပျော်ရွှင်သောဘဝကို မိမိဘာသာ ဖန်တီးဖို့ ကြိုးစားရမည် မဟုတ်ကြောင်း၊ မည်သည့်ဆန္ဒကိုမျှ ဖြစ်ပေါ်စေရမည် မဟုတ်ကြောင်း၊ ဖန်ဆင်းရှင်မှတစ်ပါး သင်ကိုယ်တိုင်ပင် သင်၏ကံကြမ္မာကို မည်သူမျှ စီစဉ်ညွှန်ကြားနိုင်ခြင်း သို့မဟုတ် အခွင့်အာဏာ စွဲကိုင်နိုင်ခြင်းမရှိကြောင်း နားလည်ရန်ဖြစ်၏။ သင်ပြုလုပ်သင့်သည့် ရွေးချယ်မှုမှာ အဘယ်နည်း။ မည်သည့် မကျေမနပ်စကား သို့မဟုတ် မဖြစ်မနေ တောင်းဆိုချက်မျှ မရှိဘဲ ဖန်ဆင်းရှင်ရှေ့မှောက်သို့ လာလော့။ သူပြောသည့်အရာကို နားထောင်လျက် သူ၏လမ်းကို လိုက်လျှောက်လော့။ နာကျင်မှုဖြစ်စေ၊ ဖျားနာမှုဖြစ်စေ ဤသည်မှာ လူ့ဘဝတွင် တွေ့ကြုံရမည့် အစိတ်အပိုင်းချည်းသာ ဖြစ်၏။ လူတစ်ဦး၏ အသက်တာနိဂုံးချုပ်ပြီဟု ကောက်ချက်ချမည့်ဆဲဆဲ ဖြစ်ပြီး ဤအရာအားလုံးကို ၎င်းက နားမလည်သောအခါ ဘုရားသခင်သည် အခြားမည်သည့်အရာကို လုပ်ဆောင်သနည်း။ သူသည် မည်သည့်အရာကိုမျှ နောက်ထပ် မလုပ်ဘဲရှိကာ ယင်းမှာ ဘုရားသခင်သည် ၎င်းတို့အပေါ် လက်လျှော့လိုက်ပြီဖြစ်ကြောင်း လက္ခဏာလည်းဖြစ်သည်။ ဘုရားသခင် အဘယ့်ကြောင့် မည်သည့်အရာမျှ မလုပ်ဆောင်တော့သနည်း။ အဘယ့်ကြောင့်ဆိုသော် ထိုသူသည် သူ၏ကိုယ်ပိုင် အယူအဆများဖြင့် အမြဲ အသက်ရှင်ကာ သူ၏ကိုယ်ပိုင်ဆန္ဒများနှင့် မဆုတ်မနစ် ကြိုးပမ်းမှုဖြင့် အသက်ရှင်ခဲ့ပြီး ဖြစ်သည့်အပြင် သူသည် ဘုရားသခင် စီစဉ်ညွှန်ကြားထားသည့် အရာတိုင်းကို စိတ်နှလုံးခိုင်မာသော၊ ခေါင်းမာသော၊ ထို့ပြင် မိမိကိုယ်ကို မှန်ကန်သည်ဟု ယူမှတ်သော၊ နိုင်လိုစိတ်ပြင်းထန်သော စိတ်ထားဖြင့် သဘောထားခဲ့ပြီးဖြစ်သည်။ ထို့အတွက်ကြောင့် လူတစ်ဦး၏ ဘဝအဆုံးသတ်ခါနီးနှင့် ဘုရားသခင် စီစဉ်ဖွဲ့စည်းထားသည့် ဤဝန်းကျင်များ သို့မဟုတ် ဖြစ်စဉ်များကြားတွင် တစ်ဆင့်ပြီးတစ်ဆင့် ကျော်ဖြတ်ခဲ့ပြီးသော်လည်း ဖန်ဆင်းရှင်နှင့် ပတ်သက်၍ ၎င်းတို့၏ အသိပညာက လုံးဝ မပြောင်းလဲသည့်အပြင် လူ့ဘဝ၏ ကံကြမ္မာအား နားလည်ခြင်း ဘာမျှမရှိသောအခါ ၎င်းတို့၏ အသက်တာက မည်သည့်သဘောသက်ရောက်သည်မှာ ရှင်းနေပြီဖြစ်ကာ ဖန်ဆင်းရှင်သည် ဝင်ရောက်စွက်ဖက်ခြင်း သို့မဟုတ် တစ်စုံတစ်ရာ ပြုလုပ်ခြင်း နောက်ထပ်ရှိမည် မဟုတ်တော့ချေ။ ဤသည်မှာ ဘုရားသခင် အလုပ်လုပ်သည့်ပုံစံ ဖြစ်၏။

ဘုရားသခင်အလုပ်လုပ်သည့် ပုံစံ၏ ရလဒ်အဖြစ် လူတို့အထဲ၌ မည်သည့်အယူအဆများနှင့် စိတ်ကူးများ ပေါ်ပေါက်လာသနည်း။ လူအချို့သည် ဘုရားသခင်က အခြားသူများအား ဖယ်ရှားရှင်းလင်းသည်ကို တွေ့ရသောအခါ ၎င်းတို့အထဲ၌ အယူအဆများ ပေါ်ပေါက်လာပြီး “ဤသူသည် သူ၏အသက်တာတွင် နာကျင်မှုမြောက်မြားစွာ တွေ့ကြုံခဲ့ပြီး ဖြစ်၍ ဖန်ဆင်းရှင်သည် သူ့အပေါ် ကရုဏာမထားသလော” ဟု ပြောကြသည်။ ကရုဏာထားခြင်းသည် မည်သည့်အရာကို ကိုယ်စားပြုသနည်း။ (ကျေးဇူးတော်ကို ပေးအပ်ခြင်းဖြစ်ပါသည်။) ကျေးဇူးတော်ပေးအပ်ခြင်းက ထိုသူ၏ ကံကြမ္မာကို အဆုံးအဖြတ် ပေးနိုင်သလော။ ယင်းက သူ၏ ကံကြမ္မာကို ပြောင်းလဲပေးနိုင်သလော။ ယင်းက သူ၏အမြင်များကို ပြောင်းလဲပေးနိုင်သလော။ (ပြောင်းလဲမပေးနိုင်ပါ။) ထို့အတွက်ကြောင့် ဖန်ဆင်းရှင်က လူတစ်ဦးအပေါ် ကောင်းချီးများ၊ ကျေးဇူးတော်များနှင့် ရုပ်ဝတ္ထုဆိုင်ရာ သာယာမှုများကို အဘယ်မျှ နှင်းအပ်စေကာမူ ဤအရာများက ထိုသူအား ဘုရားသခင်၏ ရည်ရွယ်ချက်များကို နားလည်ဖို့၊ သို့မဟုတ် အသက်တာတွင် လမ်းကြောင်းမှန်ကို လျှောက်ဖို့၊ ထို့ပြင် နောက်ဆုံးတွင် လူတို့အား ဘုရားသခင် ညွှန်ပြပေးသည့်လမ်းကြောင်းကို လျှောက်လှမ်းဖို့နှင့် အသက်တာတွင် လူတို့တွေ့ကြုံသော အရာများအားလုံးသည် မည်သည့်အရာများ ဖြစ်သည်ကို နားလည်ဖို့ မတိုက်တွန်း သို့မဟုတ် မကူညီပါက ၎င်းတို့အပေါ် ဘုရားသခင် ပြုလုပ်ခဲ့ပြီးသော အလုပ်အားလုံးသည် အချည်းနှီးဖြစ်ပြီးလျှင် ထိုသူက ဘုရားသခင်အား ယုံကြည်ခဲ့သည့်အသက်တာ ကာလအပိုင်းအခြားနှင့် ပတ်သက်၍ နိဂုံးချုပ်ပြီဟု သိသာထင်ရှားစွာ ကောက်ချက်ချမည်ဖြစ်သည်။ လူတို့အထဲ၌ မည်သည့်အယူအဆများ ပေါ်ပေါက်လာလေ့ရှိသနည်း။ “ဘုရားသခင်သည် သည်းခံစိတ်ရှည်ပြီး သူ၏ချစ်ခြင်းမေတ္တာသည် အင်အားကြီးမားကာ ကျယ်ပြော၏။ သူသည် ထိုသို့သောလူမျိုးကို အဘယ့်ကြောင့် မချစ်နိုင်ရသနည်း” ဟူ၍ ဖြစ်သည်။ ဘုရားသခင်၏ ချစ်ခြင်းမေတ္တာသည် မည်သို့‌ပေါ်လွင်သနည်း။ ဘုရားသခင်သည် ထိုသူ့ကို အမှန်တကယ် ချစ်သလော၊ သို့မဟုတ် မချစ်သလော။ ဘုရားသခင်၏ ချစ်ခြင်းမေတ္တာသည် ထိုသူ၏ အထဲ၌ မည်သည့်ရလဒ်များကို ထုတ်လုပ်ပြီးဖြစ်သနည်း။ ရလဒ်များ မရှိပါက ဘုရားသခင်၏ ချစ်ခြင်းမေတ္တာသည် မည်ကဲ့သို့ ပေါ်လွင်သနည်း။ ဘုရားသခင်၏ စိတ်သဘောထားသည် မည်ကဲ့သို့ ထင်ရှားသနည်း။ ဘုရားသခင်သည် သူ၏အလုပ်ကို မည်သို့ လုပ်ဆောင်သနည်း။ အမှန်တွင်မူ ဘုရားသခင်က တစ်စုံတစ်ရာကို မပြုလုပ်မီ သူသည် ထိုသူ့ကို ရွေးချယ်နှင့်ပြီး၊ ထိုသူ့အပေါ် အလုပ်လုပ်နှင့်ပြီး ဖြစ်သည့်အပြင် ထိုသူ၏တစ်ဘဝလုံးကို သူ၏ နည်းလမ်းအတိုင်း ကြိုတင်ပြဋ္ဌာန်းခြင်းနှင့် စီစဉ်ညွှန်ကြားခြင်းအတွက် ကြံစည်ပြီးသား ဖြစ်လေသည်။ ဘုရားသခင်၏ ရည်ရွယ်ချက်များမှာ ဤအရာအားလုံး၏ နောက်ကွယ်၌ ရှိ၏။ ဤသည်မှာ ဘုရားသခင်၏ ချစ်ခြင်းမေတ္တာ မဟုတ်လော။ (ဟုတ်ပါသည်။) ဤသည်မှာ ဘုရားသခင်၏ ချစ်ခြင်းမေတ္တာ ဖြစ်ပြီးသားပင်။ ထိုသူသည် သူ့အသက်တာ၏ ဖြစ်စဉ်တစ်ခုကို ဖြတ်သန်းနေစဉ် ဘုရားသခင်က သူ့အား သနားကရုဏာနှင့် ဂရုစိုက်မှု ပြသည်၊ သူ့အား ကွယ်ကာသည်၊ သူ့အား လှုံ့ဆော်မှုပေးသည်၊ ထို့ပြင် ဝန်းကျင်အချို့ကို စီစဉ်ဖွဲ့စည်းပေးသည်။ ဤဘဝတွင် သူ၏ အထူးတာဝန်ကို အပြီးသတ်ရာ၌ အစဉ်အမြဲ ကွယ်ကာပေးလေသည်။ ဤဖြစ်စဉ်အတွင်း သူသည် အဘယ်မျှ ဇွဲရှိသည်၊ ခေါင်းမာသည်၊ မာနထောင်လွှားသည်၊ သို့မဟုတ် စိတ်နှလုံးခိုင်မာသည်ဖြစ်စေ ဘုရားသခင်က သူ့အား ဖန်ဆင်းရှင်၏ ချစ်ခြင်းမေတ္တာ၊ သဘောထားကြီးခြင်းနှင့်အတူ ဘုရား၏ တာဝန်ဝတ္တရားအားဖြင့် ဘုရား၏ နည်းလမ်းအတိုင်း သူ၏အသက်တာကို ချောမွေ့စွာ ကျော်ဖြတ်ဖို့အတွက် စဉ်ဆက်မပြတ် ကူညီပေးသည်။ သူ၏အသက်တာတွင် အန္တရာယ်များနှင့် စုံစမ်းသွေးဆောင်မှုများ အဘယ်မျှ ကြုံတွေ့ပါစေ၊ သို့မဟုတ် အကြိမ်မည်မျှပင် မျှော်လင့်ချက်ကုန်ပြီး မိမိကိုယ်ကို သေကြောင်းကြံချင်သည်ဖြစ်စေ ဘုရားသခင်က သူ၏နည်းလမ်းအတိုင်း ဤဘဝတစ်လျှောက်တွင် သူ့အား လမ်းပြလေသည်။ ဘုရားသခင်၏ လမ်းပြမှုမပါလျှင် သူသည် ဖြားယောင်းသိမ်းသွင်းမှု၊ စုံစမ်းသွေးဆောင်မှု၊ သို့မဟုတ် အန္တရာယ်အမျိုးမျိုးက ပတ်ချာဝိုင်းမည် ဖြစ်သောကြောင့် သူ၏အသက်တာသည် ချောမွေ့စွာ ဖြတ်သန်းရမည် မဟုတ်သည်မှာ အသေအချာပင်။ ထို့ကြောင့် ဤသည်မှာ ဘုရားသခင်၏ ချစ်ခြင်းမေတ္တာသာလျှင် ဖြစ်၏။ လူတို့သည် ၎င်းတို့၏ အယူအဆများတွင် ဘုရားသခင်၏ ချစ်ခြင်းမေတ္တာသည် ထိုကဲ့သို့သော နာကျင်မှု၊ ဆင်းရဲဒုက္ခများနှင့် ၎င်းတို့၏ စိတ်ခံစားမှုများနှင့် ဆန့်ကျင်သည့် ထိုသို့သော အရာများ ကင်းဝေးသင့်သည်ဟု တွေးထင်ကြသည်။ အမှန်တွင် ဘုရားသခင်သည် လူတို့အပေါ် သနားကရုဏာ၊ ကျေးဇူးတော်နှင့် ကောင်းချီးမင်္ဂလာများကို ချစ်တတ်သော၊ သည်းခံတတ်သော ပုံစံဖြင့် အစဉ်အမြတ် ပေးအပ်နေသည်။ အဆုံးတွင် လူတို့အနေဖြင့် သမ္မာတရားကို နားလည်ပြီး အသက်ကို ရရှိဖို့အလို့ငှာ သူသည် သမ္မာတရားကိုလည်း ကြီးမားသော စိတ်ရှည်မှုနှင့် ချစ်ခြင်းမေတ္တာဖြင့် ‌ဖော်ပြသည်။ သူသည် ရလဒ်များရရှိဖို့အတွက် နည်းလမ်းအမျိုးမျိုးကို အသုံးပြုလျက် လူတို့သည် လူ့ဘဝကို နားလည်ပြီး အဓိပ္ပာယ်ရှိစွာ မည်သို့အသက်ရှင်ရမည်ကို သိဖို့အလို့ငှာ ၎င်းတို့ကို တစ်ဆင့်ပြီးတစ်ဆင့် လမ်းပြလေသည်။ သူ၏အလုပ်ကို ဤပုံစံအတိုင်း လုပ်ဆောင်ရာ၌ ဘုရားသခင်၏ ရည်ရွယ်ချက်မှာ အဘယ်နည်း။ ပေါ့တန်သောအတိုင်းအတာဖြင့် ဆိုရလျှင် သူ၏ရည်ရွယ်ချက်မှာ လူတို့အနေဖြင့် အသက်တာ၌ ၎င်းတို့အပေါ် ကျရောက်သည့် နာကျင်မှုအားလုံးကိုသာမက ၎င်းတို့ကိုယ်တိုင် ဖြစ်ပွားစေသည့် နာကျင်မှုအားလုံးကို ဖယ်ရှားနိုင်ဖို့အတွက် ဖြစ်သည်။ ပို၍လေးနက်သော အတိုင်းအတာဖြင့်မူ ဘုရားသခင်၏ ရည်ရွယ်ချက်မှာ လူတို့ကို ပျော်ရွှင်စွာ နေထိုင်စေရန်၊ အသက်တာကို သာမန်လူများအဖြစ်၊ လူသားစစ်စစ်အဖြစ် ဘဝကို အသက်ရှင်နေထိုင်ရန်နှင့် ဖန်ဆင်းရှင်၏ လမ်းပြမှုအောက်တွင် အသက်ရှင်ရန်အတွက် ဖြစ်သည်။ သို့ရာတွင် လူတိုင်း၌ လွတ်လပ်မှုရှိ၏။ ဘုရားသခင်သည် လူတို့အတွက် လွပ်လပ်စွာ ရွေးချယ်ခွင့်နှင့် ဆင်ခြင်တွေးခေါ်နိုင်စွမ်းကို ဖန်ဆင်းပေးခဲ့သည်။ ထို့နောက်တွင် လူတို့သည် ဤကမ္ဘာလောကနှင့် ဤလူ့အဖွဲ့အစည်းမှ အသိပညာ၊ ရိုးရာယဉ်ကျေးမှု၊ လူမှုခေတ်ရေစီးကြောင်း၊ မိသားစုပညာရေး အစရှိသည့် အရာများစွာကို ခံယူရရှိခဲ့သည်။ ဘုရားသခင်သည် စာတန်ထံမှလာသည့် ဤအရာများကို အမြဲပင် ရွံရှာစက်ဆုပ်ကာ လူတို့သည် ဤအရာများ၏ အဓိပ္ပာယ်မဲ့ခြင်းနှင့် ကောင်းယောင်ဆောင်ခြင်းကို သိပြီး ယင်းတို့၏ သမ္မာတရားနှင့် လိုက်‌လျောညီထွေမှု အတိကင်းမဲ့ခြင်းတို့ကို သိမြင်ဖို့အလို့ငှာ ယင်းတို့ကို ဖော်ထုတ်လေသည်။ သို့ရာတွင် ဘုရားသခင်သည် လူတို့ကို မည်သည့်အခါမျှ ဤစာတန်ဆန်သော အရာများမှ သီးသန့်ခွဲခြားမထားချေ၊ သို့မဟုတ် ဝေးဝေးမထားချေ။ ထိုအစား သူသည် လူတို့အား ယင်းတို့ကို တွေ့ကြုံခွင့်နှင့် ယင်းတို့ကို အရှိအတိုင်း ပိုင်းခြားသိမြင်ခွင့်ပေးကာ ဤတွင် ဘဝ၏ မှန်ကန်သော အတွေ့အကြုံများနှင့် မှန်ကန်သော နားလည်မှုကို ရရှိခွင့်ပေးသည်။ ဖြစ်စဉ်တစ်ခုလုံး ပြီးဆုံး၍ ဘုရားသခင်က သူလုပ်ဆောင်သင့်သည့် အရာအားလုံးကို လုပ်ဆောင်ပြီးသောအခါ လူတို့သည် ၎င်းတို့ရရှိနိုင်သမျှကို ရရှိလေသည်။ သို့ဆိုလျှင် ဤနောက်ဆုံးအဆင့်တွင် လူတို့အထဲ၌ မည်သည့်အယူအဆများ ပေါ်ပေါက်လာသနည်း။ ယင်းက ဘုရားသခင်သည် တစ်စုံတစ်ယောက်ကို စွန့်ပစ်ပြီးဖြစ်ကာ ထိုသူ၏ စိတ်ခံစားမှုများကို အရေးမစိုက်ဟု လူတို့အား ခံစားစေသည်။ ထိုအဆင့်တွင် ဘုရားသခင်၌ ထိုသူထားရှိနိုင်ခဲ့သည့် နွေးထွေးသော မျှော်လင့်ချက်အနည်းငယ်မှာ အစိတ်စိတ်အမြွှာမြွှာ ပျက်စီးသွားပြီဟု လူတို့ခံစားရပြီး ဤသည်မှာ အနည်းငယ် ရက်စက်သည်ဟု ခံစားရသည်။ လူတို့က ဤရက်စက်မှုအသိကို ခံစားရသောအခါ ၎င်းတို့၏ အယူအဆများလည်း ထွက်ပေါ်လာသည်။ သင်သည် လူကောင်းတစ်ဦး ဖြစ်လိုပြီး ထိုသူကို ကယ်တင်ခံရဖို့ ကူညီလိုသည်။ ဤသည်မှာ အကျိုးရှိသလော။ ထိုသူသည် သမ္မာတရားလိုက်စားခြင်း လုံးဝမရှိဘဲ ဘုရားသခင်ကို နှစ်ပေါင်းများစွာ ယုံကြည်လာခဲ့ပြီး ဘာမျှ မရရှိသေးပေ။ သင်သည် ထိုသူ့ကို သနားလိုပြီး ကူညီလိုသော်လည်း သူ့အား သမ္မာတရားကို သင် ဖြည့်စွမ်းပေးနိုင်သလော။ သင်သည် ထိုသူ့အပေါ် အသက်ကို ပေးအပ်နိုင်သလော။ ယင်းကို သင် တကယ့်ကို မပြုလုပ်နိုင်သဖြင့် သင်သည် ဘုရားသခင်နှင့်ပတ်သက်၍ အဘယ့်ကြောင့် အယူအဆများ ရှိရသနည်း။ ဘုရားသခင်လုပ်ဆောင်သည့် အလုပ်မှာ လူတိုင်းအတွက် တရားမျှတပြီး ယုတ္တိတန်၏။ အကယ်၍ သူသည် သမ္မာတရားကို ကိုယ်တိုင်ကိုယ်ကျ မခံယူသည့်အပြင် ဘုရားသခင်၏ အလုပ်ကို ကျိုးနွံနာခံခြင်းမရှိပါက ဘုရားသခင်က သူ့ကို မကယ်တင်ဟု အဘယ်သို့ သင် မကျေမနပ် ပြောနိုင်သနည်း။ ဤနေရာတွင် လူတို့၏ အယူအဆ အတော်အတန် ရှိသည်မှာ မုချပင်။ လူတို့က “ဘုရားသခင်သည် များစွာ လုပ်ဆောင်ပြီးဖြစ်သည့်အတွက် သူသည် ဤနောက်ဆုံးအဆင့်ကို အဘယ့်ကြောင့် အပြည့်အဝ မပြီးမြောက်သနည်း။ ဤသည်မှာ ဘုရားသခင် လုပ်ဆောင်လိုသောအရာ ဖြစ်ဟန်မတူသည်သာမက ယင်းကို ဘုရားသခင် မလုပ်ဆောင်သင့်ပေ။ ဘုရားသခင်က ထိုမျှကြီးမားသော အလုပ်ကို လုပ်ဆောင်ပြီးဖြစ်သည့်အတွက် သူ့အား ယုံကြည်သူတို့ အားလုံးကို ကယ်တင်ခံရသောအခွင့် ပေးသင့်သည်။ ထိုသို့သော အောင်မြင်မှုတစ်ခုသည်သာ ဘုရားအလုပ်၏ ပြည့်စုံသောရလဒ် ဖြစ်မည်ဖြစ်သည်။ ဘုရားသခင်က ဤသူကို အဘယ့်ကြောင့် ဖယ်ရှားရှင်းလင်းခဲ့သနည်း။ ဤအရာသည် လူတို့အတွက် ဘုရားသခင်၏ ချစ်ခြင်းမေတ္တာ၊ သနားကရုဏာနှင့် ဆန့်ကျင်ပြီး လူတို့က ယင်းကို အထင်မြင်လွဲမှားနိုင်ချေ ရှိသည်တကား။ ဘုရားသခင်သည် အဘယ့်ကြောင့် အမှုအရာများကို ဤသို့ လုပ်ဆောင်ရမည်နည်း။ ယင်းသည် လူတို့၏ စိတ်ခံစားမှုများကို အနည်းငယ် မငဲ့ကွက်ခြင်း မဟုတ်လော” ဟူသကဲ့သို့ ဘုရားသခင်၏ အလုပ်နှင့်ပတ်သက်သော အယူအဆ မြောက်မြားစွာကို သိုထားကြသည်။ ဤသည်မှာ ဘုရားသခင်၏ ဖြောင့်မတ်သော စိတ်နေသဘောထား ရှိသည့်ပုံစံပင် ဖြစ်၏။ ဤသည်မှာ ဘုရားသခင်၏ ဖြောင့်မတ်သော စိတ်နေသဘောထားပင် ဖြစ်၏။ ယင်းကိုသာ တွေ့ကြုံလော့။ သို့ဆိုလျှင် တစ်နေ့နေ့ သင်တို့ နားလည်လိမ့်မည်။

ငါတို့ပြောလိုက်သည့်အရာသည် ဘုရားသခင်၏အလုပ်နှင့် ပတ်သက်၍ လူတို့၏ အချို့သော အယူအဆများ၊ စိတ်ကူးများနှင့် ဆက်စပ်လေသည်။ ယင်းတို့ထဲမှ အချို့မှာ လူတို့၏ စိတ်ကူးများဖြစ်ပြီး အချို့မှာ ဘုရားသခင်အပေါ် လူတို့၏ တောင်းဆိုမှုများဖြစ်သည်။ ဆိုလိုသည်မှာ လူတို့က ဘုရားသခင်သည် ဤအရာကို ပြုလုပ်သင့်သည်၊ ထိုအရာကို ပြုလုပ်သင့်သည်ဟု စဉ်းစားကြခြင်း ဖြစ်သည်။ ဘုရားသခင်၏အလုပ်က သင်၏ အယူအဆများနှင့် မကိုက်ညီဘဲ သင်၏ တောင်းဆိုချက်များ သို့မဟုတ် စိတ်ကူးများနှင့် ဆန့်ကျင်သောအခါ သင်သည် စိတ်မချမ်းမသာဖြစ်ပြီး ဝမ်းနည်းမည်ဖြစ်ကာ “ကိုယ်တော်သည် ကျွန်ုပ်၏ ဘုရားမဟုတ်၊ ကျွန်ုပ်၏ဘုရားသည် ကိုယ်တော်ကဲ့သို့ ဖြစ်မည်မဟုတ်” ဟု တွေးမည်ဖြစ်သည်။ အကယ်၍ ဘုရားသခင်သည် သင်၏ဘုရား မဟုတ်ပါက အဘယ်သူသည် သင်၏ဘုရားဖြစ်သနည်း။ ဤအရာများ မပြေလည်သောအခါတွင် လူတို့သည် ယေဘုယျအားဖြင့် ဤအခြေအနေများနှင့် အယူအဆများထဲ၌ နေထိုင်ကြပြီး ၎င်းတို့၏စိတ်ထဲ၌ ဘုရားသခင်၏ အလုပ်ကို တိုင်းတာရန်၊ ၎င်းတို့သည် အမှုအရာများကို မှန်ကန်စွာ ပြုလုပ်နေကြသည်ကိုဖြစ်စေ၊ မှားယွင်းစွာ ပြုလုပ်နေကြသည်ကိုဖြစ်စေ အကဲဖြတ်ရန်နှင့် ၎င်းတို့ လျှောက်လှမ်းနေသည့် လမ်းကြောင်း၏ မှန်ကန်မှုကို အကဲဖြတ်ရန်အတွက် ဤအယူအဆများနှင့် တောင်းဆိုမှုများကို ယေဘုယျအားဖြင့် ခံယူကြသည်။ ဤအရာက ပြဿနာဆီသို့ ခေါ်ဆောင်မည်ဖြစ်သည်။ သင်သည် ဘုရားသခင်၏ တောင်းဆိုမှုများနှင့် မသက်ဆိုင်သည့် လမ်းကြောင်းတစ်ခုနောက်သို့ လိုက်နေသောကြောင့် သင်သည် ဘုရားသခင်နောက်သို့ လိုက်လျှောက်ပုံပေါ်ပြီး သူ၏ တရားဒေသနာများနှင့် သူ၏ နှုတ်ကပတ်တော်များကို နားထောင်ပုံပေါ်လျှင်ပင် နောက်ဆုံးရလဒ်မှာ ကယ်တင်ခြင်းကို ရရှိရန်အတွက် ဖြစ်မည်လော။ ဖြစ်မည်မဟုတ်ပေ။ ထို့အတွက်ကြောင့် ဘုရားသခင်ကို ယုံကြည်ခြင်းအားဖြင့် ကယ်တင်ခြင်းကို ရရှိရန်အတွက်မူ ဘုရားသခင်၏ အလုပ်ကို လက်ခံယူခြင်းနှင့် အသင်းတော်အသက်တာထဲသို့ ဝင်ရောက်ခြင်းအားဖြင့် သင်သည် ဘုရားသခင်၏ စီမံခန့်ခွဲမှုအလုပ်ထဲ၌ရှိသော လူတစ်ဦးနှင့် ဘုရားသခင် ကယ်တင်ပြီး စုံလင်အောင်ပြုမည့်လူတစ်ဦးဖြစ်ဖို့ သေချာသည်၊ ထို့ပြင် ဤသည်မှာ သင်သည် ကယ်တင်ခြင်းခံရပြီးသား ဖြစ်သည်၊ သို့မဟုတ် သင် ကယ်တင်ခံရမည်မှာ သေချာသည် ဟူ၍မဟုတ်‌ချေ။ ဤသည်မှာ မမှန်ကန်ပေ။ ဤသည်မှာ လူ့အယူအဆများနှင့် စိတ်ကူးများသာ ဖြစ်ပြီး လူ့တွေးခေါ်မြော်မြင်မှုနှင့် အကဲဖြတ်ချက် ဖြစ်သည်။

သင်တို့ အတိုချုပ်ကြလော့။ သင်တို့အား ငါ ယခုတင် ပြောပြခဲ့သော ဤဇာတ်လမ်းထဲ၌ ပါဝင်သည့် လူ့အယူအဆများမှာ အဘယ်နည်း။ ယင်းတို့ကို အတိုချုပ်ပြီးသည်နှင့် ဖတ်ပြလော့။ (ဘုရားသခင်၊ အယူအဆလေးမျိုးကို ကျွန်ုပ်တို့ အတိုချုပ်ပြီးဖြစ်သည်။ ပထမဦးစွာ လူတို့က သူတို့၌ မျှတပြီး အလွန်အကျွံမဟုတ်သည့် ဆန္ဒတစ်ခုနှင့် လိုက်စားမှုများရှိပါက ယင်းတို့ကို ဘုရားသခင် ဖြည့်ဆည်းပေးသင့်သည်ဟု ခံစားကြရသည်။ ဒုတိယအနေဖြင့် လူတို့က ဘုရားသခင်သည် ၎င်းတို့အပေါ် ထိုမျှကြီးမားသော အဖိုးအခကိုပေးခဲ့ပြီး ဖြစ်လင့်ကစား ၎င်းတို့ နားမလည်သေးပါက ၎င်းတို့အား ဘဝတွင် အခက်အခဲမြောက်မြားစွာ ခံစားစေပြီး မိမိတို့ဘာသာ စမ်းတဝါးဝါးလျှောက်ကာ အမှုအရာများကို ကိုယ်တိုင်ကြုံတွေ့လျက် မိမိတို့ကိုယ်ကို ပင်ပန်းဆင်းရဲမှုဒဏ်ကို ခံစားစေမည့်အစား ဘုရားသခင်သည် ၎င်းတို့အား ချက်ချင်းပင် အသိဉာဏ်ပွင့်လင်းစေဖို့ သဘာဝလွန်အလုပ်တစ်ခုခုကို လုပ်ဆောင်ပြီး ၎င်းတို့အား အသက်တာ၌ မှန်ကန်သောလမ်းကြောင်းကို သိခွင့်ပေးသင့်သည်ဟု ခံစားကြသည်။ တတိယအနေဖြင့် လူတို့၌ ဘုရားသခင်၏ ဖြောင့်မတ်သော စိတ်နေသဘောထားနှင့် ပတ်သက်၍ အယူအဆများ ရှိကြသည်။ အကယ်၍ ဘုရားသခင်သည် ၎င်းတို့အပေါ် အလုပ်လုပ်ရင်း ထိုမျှကြီးမားသော အဖိုးအခကို ပေးခဲ့ပြီးဖြစ်ပါက နောက်ဆုံးတွင် အဆုံးသတ်ရလဒ် ရှိရမည်ဖြစ်ကာ ယင်းမှာ ၎င်းတို့သည် ဘုရားသခင်၏ ရယူခြင်းကိုခံရမည် ဟူ၍ဖြစ်သည်။ စတုတ္ထအနေဖြင့် ဘုရားသခင်၌ လူတို့၏ ယုံကြည်ခြင်းနောက်ကွယ်တွင် မိမိ၏ ကံစမ်းခြင်း စိတ်နေစိတ်ထားနှင့်ဆိုင်သည့် တစ်စုံတစ်ရာရှိသည်။) နောက်ထပ်တစ်ခုခု ရှိသလော။ ငါ့အား မည်သူပြောနိုင်သနည်း။ (‌နောက်ထပ်အယူအဆတစ်ခုမှာ ဘုရားသခင်သည် ဤနှစ်ကာလများ တစ်လျှောက်လုံး အလုပ်လုပ်လာနေပြီး ထိုမျှကြီးမားသော အလုပ်ကို လုပ်ဆောင်ပြီးဖြစ်သောကြောင့် သူသည် နောက်ထပ်လူအချို့ကို ရရှိသင့်သည့်အပြင် လူအနည်းငယ်ကိုသာ သူရရှိလျှင် ယင်းမှာ ဘုရားသခင်၏အလုပ် မဟုတ်တော့ ဟူ၍ဖြစ်သည်။) ယင်းမှာ အယူအဆငါးမျိုးပင်။ နောက်ထပ် ရှိသေးသလော။ (ကျွန်ုပ် တစ်မျိုးစဉ်းစားမိသည်မှာ လူတို့၌ အဖမ်းခံရခြင်းနှင့် ညှဉ်းပန်းနှိပ်စက်ခံရခြင်း တို့ကဲ့သို့သော အထူးအတွေ့အကြုံအချို့ ရှိသောအခါနှင့် ဖြစ်စဉ်အတွင်း ဘုရားသခင်နှင့် စစ်မှန်သော အပြန်အလှန်ဆက်ဆံမှုအချို့နှင့် စစ်မှန်သော သက်သေခံချက်ရှိသောအခါ ၎င်းတို့သည် ယင်းကို အရင်းအနှီးတစ်မျိုးအဖြစ် မှတ်ယူကြပြီး ၎င်းတို့၌ ထိုသို့သော အတွေ့အကြုံဆိုင်ရာ သက်သေခံချက် ရှိသောကြောင့် ဘုရားသခင်၏ အသိအမှတ်ပြုခြင်းကို ရရှိနိုင်ခြင်းဖြစ်သဖြင့် ၎င်းတို့၏ အသက်ရှင်သန်မှု အခွင့်အရေးက ပို၍မြင့်မားသည်ဟု ထင်မှတ်ကြသည်။) (ထို့ပြင် လူတို့က ၎င်းတို့၏အလုပ် ပို၍ကြီးမားပြီး ၎င်းတို့ပေးဆပ်သော အဖိုးအခ ပို၍များလေ၊ ဘုရားသခင်၏ အသိအမှတ်ပြုခြင်းကို ပို၍ရရှိမည်ဖြစ်ပြီး ကယ်တင်ခံရဖို့ ပို၍ဖြစ်နိုင်ချေ ရှိလေဟုလည်း ထင်မှတ်ကြသည်။) တစ်နည်းအားဖြင့် လူတို့က ဘုရားသခင်၏ အသိအမှတ်ပြုခြင်းအား ၎င်းတို့ရရှိဖို့ အခွင့်အရေးသည် ၎င်းတို့ အဖိုးအခမည်မျှပေးသည့်အပေါ် မူတည်သည်၊ ထို့ပြင် ယင်းတို့နှစ်ခုသည် ဆန့်ကျင်ဘက်ဖြစ်ခြင်းဖြစ်စေ၊ ဆက်စပ်မှုမရှိခြင်းဖြစ်စေ ရှိရမည့်အစား တိုက်ရိုက်နှီးနွှယ်မှု ရှိရမည်ဖြစ်ပြီး ၎င်းတို့သည် ချိတ်ဆက်မှုရှိရမည် ဟူ၍ဖြစ်သည်။ ဤသည်မှာ အယူအဆတစ်ခု ဖြစ်၏။ ယင်းမှာ ခုနစ်မျိုးဖြစ်လေသည်။ အခြားနောက်ထပ်ရော။ (နောက်ထပ် လက္ခဏာသွင်ပြင်တစ်ခု ရှိသည်မှာ လူတို့က ဘုရားသခင်သည် ၎င်းတို့အား သမ္မာတရားကို နားလည်စေလိုပါက သူသည် ၎င်းတို့အား နားလည်စေဖို့ အလို့ငှာ အသိဉာဏ်ပွင့်လင်းစေနိုင်သည်၊ ဘုရားသခင်သည် လူတို့ကို ချစ်သောကြောင့် လူတို့ကို မစစ်ကြောသင့်၊ မရုပ်သိမ်းသင့်၊ သို့မဟုတ် ဒုက္ခခံစားရအောင် မလုပ်သင့်သည့်အပြင် ၎င်းတို့အား ဒုက္ခခံစားစေသည်မှာ ချစ်ခြင်းမေတ္တာ မဟုတ် ဟူ၍ဖြစ်သည်။) ဤသည်မှာ ဘုရားသခင်၏ ချစ်ခြင်းမေတ္တာနှင့် ပတ်သက်သည့် အယူအဆတစ်ခု ဖြစ်၏။ အခြားအယူအဆများ ရှိသေးသလော။ (လူတို့က ဘုရားသခင်သည် လူတိုင်းကို ရယူလျှင် ပိုကောင်းမည်ဟု ထင်ကြသည်။ စာတန်သည် အရှက်ကွဲမည်ဖြစ်ပြီး ဘုရားသခင်သည်လည်း လူသားမျိုးနွယ်ကို ရရှိပြီးဖြစ်မည်။ သို့သော် အမှန်တွင် ဤသည်မှာ လူတို့စဉ်းစားသည့် တစ်ကိုယ်ကောင်းဆန်သော၊ စက်ဆုပ်ဖွယ်ကောင်းသော နည်းလမ်းဖြစ်ကာ ယင်းမှာ ၎င်းတို့၏ ကိုယ်ကျိုးအတွက် ဖြစ်၏။) ၎င်းတို့၌ ဘုရားသခင့်အလုပ်၏ ရလဒ်များနှင့်ပတ်သက်၍ အကောင်းဆုံးသော စိတ်ကူးရှိကြသည်။ ဤသည်မှာ အယူအဆတစ်ခု ဖြစ်၏။ လူတို့၏ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော ထိုရည်ရွယ်ချက်အပြင် ၎င်းတို့က ဘုရားသခင် လုပ်ဆောင်သည့် ဤအရာအားလုံး၌ အစနှင့်အဆုံး ရှိသင့်သည်၊ အဆုံးသတ်က ပြည့်စုံရမည်ဖြစ်ပြီး ၎င်းတို့၏ လိုအင်ဆန္ဒများနှင့် ကိုက်ညီလျက် ၎င်းတို့၏ စိတ်ကူးများနှင့် ထပ်တူဖြစ်ကာ ၎င်တို့၏ လှပသောအရာများအား တောင့်တခြင်းနှင့် ထပ်တူဖြစ်ရမည် ဖြစ်သည်ဟု ယုံကြည်ကြသည်။ သို့ရာတွင် ဘုရားသခင်၏အလုပ် ပြီးစီးသောအခါ အဖြစ်မှန်များမှာ လူတို့၏ စိတ်ကူးများနှင့် ထပ်တူ မဖြစ်တတ်ဘဲ ဤအရာအားလုံး၏ အဆုံးသတ်က လူတို့စိတ်ကူးသကဲ့သို့ ပြည့်စုံချင်မှ ပြည့်စုံပေမည်။ ဘုရားသခင်၏အလုပ် ပြီးစီးသောအခါ ဘုရားသခင်ကို ကြောက်ရွံ့ပြီး မကောင်းမှုကိုရှောင်သော ယောဘကဲ့သို့သော နည်းပါးသော ယုံကြည်သူများရှိခဲ့သည့် ပညတ်တော်ခေတ်ကအတိုင်း လူများစွာ မကျန်ရှိမည်ကို လူတို့မတွေ့မြင်လိုသည်မှာ အမှန်ပင်ဖြစ်၏။ လူတို့က ဘုရားသခင်သည် အနန္တတန်ခိုးရှိသောကြောင့် ဘုရားသခင့်အလုပ်၏ ရလဒ်များသည် ဤကဲ့သို့ မဖြစ်သင့်ဟု ခံစားကြပြီး ဤသည်မှာ ၎င်းတို့က ဘုရားသခင်၏ အနန္တတန်ခိုးရှိခြင်းကို အဓိပ္ပာယ်ဖွင့်ဆိုသည့်ပုံစံ ဖြစ်သည်။ ဘုရားသခင်၏ အနန္တတန်ခိုးရှိခြင်းနှင့် ပတ်သက်သည့် ဤအဓိပ္ပာယ်ဖွင့်ဆိုချက်ကိုယ်၌က အယူအဆတစ်ခု၊ လူတို့စိတ်ကူးသည့် စင်းလုံးချောအယူဝါဒနှင့်ဆိုင်သည့် ခံယူချက်တစ်ခု ဖြစ်ကာ ဘုရားသခင် လုပ်ဆောင်လိုသည့်အရာနှင့်လည်းကောင်း၊ ဘုရားသခင်က သူ၏ အလုပ်အား လုပ်ဆောင်သည့် စည်းမျဉ်းများနှင့်လည်းကောင်း မသက်ဆိုင်ချေ။ အခြားမည်သည့်အယူအဆများ ရှိသေးသနည်း။ (လူတို့သည် ဘုရားသခင်ကို ယုံကြည်သောအခါ ၎င်းတို့လျှောက်လှမ်းသည့် လမ်းကြောင်းကိုသာမက ဖောက်ပြန်ပျက်စီးခြင်းကို ၎င်းတို့ မည်ကဲ့သို့ ဖယ်ရှားနိုင်ပြီး ကယ်တင်ခြင်းကို ရရှိနိုင်ကြောင်း ဆင်ခြင်စဉ်းစားခြင်း မရှိကြချေ။ ထိုအစား ၎င်းတို့က ဘုရားသခင်သည် အနန္တတန်ခိုးရှိသည့်အပြင် ဘုရားသခင်က လူတို့အား ပြောင်းလဲအောင်လုပ်မည်ဟု ဆိုလျှင် ၎င်းတို့ပြောင်းလဲမည်ဟု ထင်မှတ်ကြသည်။) ဘုရားသခင်သည် လူတို့အား မည်သို့ပြောင်းလဲရမည်ကို ပြောပြသော်လည်း လူတို့သည် သူ၏နှုတ်ကပတ်တော်များကို လက်တွေ့လုပ်ဆောင်ခြင်း မရှိသည့်အပြင် မိမိတို့ကိုယ်ကို မပြောင်းလဲဘဲ ပြဿနာကိုပင် အမြဲတစေ ရှောင်ရှားလိုကြပြီး ၎င်းတို့အား ဘုရားသခင်က ပြောင်းလဲပေးသည်ကို အလိုရှိကြသည်။ ဤသည်မှာ အနှစ်မဲ့သော စိတ်ကူးတစ်မျိုးနှင့် အယူအဆတစ်မျိုး ဖြစ်သည်။ အခြားနောက်ထပ်တစ်ခုခု ရှိသလော။ (ဒုက္ခဆင်းရဲများစွာ ခံစားပြီး ၎င်းတို့၏ဘဝတွင် အဆီးအတားများစွာ ကြုံတွေ့ခဲ့ပြီးသည့် လူတစ်ဦး၌ နောက်ဆုံးတွင် ကောင်းသောအဆုံးသတ်တစ်ခု ရှိသင့်သည်၊ ထို့ပြင် ဘုရားသခင်က ၎င်းတို့အား လက်မလျှော့သင့်ဟု လူတို့ထင်ကြသည်။ နောက်ဆုံးတွင် ဤသူကို ဘုရားသခင်က မရယူဘဲ သူက ထိုသူတို့အား လက်လျှော့ချင်သောအခါ လူတို့သည် ဘုရားသခင် လုပ်ဆောင်ခဲ့ပြီးသည့် ဤအရာများအားလုံးကို ကြည့်လျက် “သူတော်ကောင်း” တစ်ဦး၏ ရှုထောင့်အမြင်ကို ခံယူကြမည်ဖြစ်ပြီး ဘုရားသခင်၏ လုပ်ဆောင်ချက်များက ၎င်းတို့၏ ခံစားချက်များအား စာနာထောက်ထားမှု ကင်းမဲ့လွန်းကာ ရက်စက်လွန်းသည်ဟု ခံစားကြမည်ဖြစ်သည်။) ဤတွင် ပြဿနာက အဘယ်နည်း။ သင်တို့က ဤအရာသည် အယူအဆများနှင့် ပတ်သက်သည့် ပြဿနာတစ်ခုဖြစ်ကြောင်း ထုတ်မပြောဘဲ အကြောင်းအရာအချို့နှင့် သင်တို့၏ အသိအမြင်ဆိုင်ရာ နားလည်မှုအချို့ကိုသာ ဖော်ပြကြသည်။ ဤတွင် လူတို့၏ အဓိကအယူအဆမှာ အဘယ်နည်း။ ဘုရားသခင်သည် လူတစ်ဦးကို သူသည် အဘယ်မျှ သနားစဖွယ်‌ကောင်းသည်နှင့် သူ အဘယ်မျှ ဒုက္ခခံစားခဲ့ပြီးသည်ကို အခြေခံ၍ ကယ်တင်သည်ဟု လူတို့ထင်ကြသည်။ ဤသူသည် ဆင်းရဲဒုက္ခမြောက်မြားစွာ ခံစားခဲ့ပြီးဖြစ်ကာ သူ၏ဘဝက အလွန်သနားစဖွယ်ကောင်းသောကြောင့် ဘုရားသခင်သည် နောက်ဆုံးတွင် ထိုသူ၏ အဆုံးသတ်ကို ဆုံးဖြတ်သောအခါ သူ၏ သနားကရုဏာပြည့်ဝသော စိတ်နှလုံးနှင့် သူ၏ သဘောထားကြီးခြင်း၊ သည်းခံစိတ်၊ ချစ်ခြင်းမေတ္တာနှင့် သနားခြင်းတို့ကို ပြသင့်သည်ဟု လူတို့ထင်ကြသည်။ ထိုသူသည် သမ္မာတရားကို နားလည်သည်ဖြစ်စေ၊ နားမလည်သည်ဖြစ်စေ၊ ထို့ပြင် သူသည် ဘုရားသခင်ကို မည်ရွေ့မည်မျှ ကျိုးနွံနာခံသည်ဖြစ်စေ၊ ဘုရားသခင်သည် ထိုအရာများကို ထည့်တွက်စဉ်းစားခြင်း မပြုသင့်ဘဲ ထိုသူသည် အဘယ်မျှ သနားစဖွယ်ကောင်းသည်ကိုသာ ထည့်တွက်စဉ်းစားသင့်ကာ သူသည် နာကျင်မှုအမြောက်အမြား ခံစားခဲ့ပြီးကြောင်း၊ သူသည် သူ၏ စိတ်ကူးမျှော်မှန်းချက်အား ကျားကုတ်ကျားခဲ ဖက်တွယ်ထားကြောင်း ထည့်တွက်စဉ်းစားလျက် ထိုသူကို ကယ်တင်ခံရခွင့်ပြုခြင်းဖြင့် ခြွင်းချက်ထားသင့်သည်ဟု လူတို့ထင်ကြသည်။ ဤသည်မှာ လူတို့၏ အယူအဆတစ်ခုပင် ဖြစ်၏။ လူတို့၌ “ပြုသင့်သည်” ဟူသည့် အသုံးအနှုန်းများစွာ ရှိပြီး ဘုရားသခင်က မည်သည့်အရာ ပြုသင့်သည်ကို အဆုံးအဖြတ်ပေးရန်နှင့် ဘုရားသခင်၏ လုပ်ဆောင်ချက်များကို အဓိပ္ပာယ်ဖွင့်ဆိုရန်အတွက် “ပြုသင့်သည်” ဟူသည့် ဤအသုံးအနှုန်းများအားလုံးကို အသုံးပြုကြသည်။ အဖြစ်မှန်များက ဘုရားသခင်သည် အမှုအရာများကို ဤပုံစံအတိုင်း ပြုလုပ်မထားကြောင်း ထုတ်ဖော်သောအခါတွင် လူတို့နှင့် ဘုရားသခင်ကြား သဘောထားကွဲလွဲမှု ပေါ်ပေါက်လာပြီး လူတို့အထဲ၌ ဘုရားသခင်နှင့် ပတ်သက်သည့် အထင်အမြင်လွဲမှားမှု ပေါ်ပေါက်လာလေသည်။ သို့ဆိုလျှင် ယင်းက အထင်အမြင်လွဲမှားမှုမျှသာ ဟုတ်သလော။ ဤအရာမှနေ၍ လူတို့၏ ပုန်ကန်လိုခြင်းလည်း ထွက်ပေါ်လာလေသည်။ ဤသည်တို့မှာ လူတို့အပေါ် အယူအဆများက ယူဆောင်လာသည့် ဒုက္ခဆိုးကျိုးများနှင့် အကျိုးဆက်များ ဖြစ်ကြ၏။

ငါတို့ဆွေးနွေးနေသည့် အဓိကအချက်မှာ အယူအဆများ ဖြစ်သည်။ ငါတို့ ယခုတင်ပြောခဲ့သည့် ဇာတ်လမ်းမှနေ၍ ဇာတ်ကောင်သည် ဘုရားသခင် စီစဉ်ညွှန်ကြားထားခဲ့သည့် အရာရာကို အကဲဖြတ်ရန်အတွက် အယူအဆများစွာကို အသုံးပြုခဲ့ကြောင်း၊ ဇာတ်ကောင်၌ ဖြစ်ပျက်ခဲ့သည့် အရာတိုင်းနှင့် သူမအား ဘုရားသခင်ဆက်ဆံခဲ့သည့် ပုံစံ၏ ရလဒ်အနေဖြင့် လူတို့သည် ဘုရားသခင်အပေါ် ထင်မြင်ချက်များနှင့် တောင်းဆိုမှုများစွာ ရှိလာကာ ယင်းတို့အားလုံးမှာ အယူအဆများပင် ဖြစ်ကြောင်းကို လူတို့က မြင်နိုင်သည်။ လူတို့၌ အခြား မည်သည့်အယူအဆများ ရှိသနည်း၊ ငါ့အား ပြောလော့။ (ဘုရားသခင်သည် ထိုမျှကြီးမားသော အလုပ်ကို လုပ်ဆောင်ခဲ့ပြီး ဖြစ်သည့်အတွက် သူသည် ပိုများသော လူတို့ကို ရယူသင့်သည်ဟု လူတို့ထင်ကြသည်။ သို့သော် လူအနည်းငယ်ကိုသာ ရယူနိုင်လျှင် ယင်းမှာ သူရယူမည့်သူအားလုံးပင် ဖြစ်သည်ဟု ဘုရားသခင်ဆိုသောကြောင့် ဘုရားသခင်သည် ထိုလူများစွာကို ရယူဖို့မနှစ်သက်ဟု လူတို့ခံစားရသဖြင့် ဆက်၍ မလိုက်စားကြတော့ပေ။) အယူအဆများသည် လူတို့၏ လိုက်စားမှုအပေါ် အကျိုးသက်ရောက်လေသည်။ ဤတွင် အမှားပြင်ဆင်ချက် ပြုလုပ်ရမည်။ ဘုရားသခင်က ထိုလူများစွာ ရယူဖို့ မနှစ်သက်သည်မဟုတ်၊ ယင်းကို သူနှစ်သက်၏။ ဤနေရာ၌ မေးခွန်းတစ်ခု ရှိသည်။ ဘုရားသခင်သည် လူတို့၏ အဆုံးသတ်ကို နောက်ဆုံးတွင် အဆုံးအဖြတ်ပေးသောအခါ သူသည် ၎င်းတို့အပေါ် နောက်ထပ် အလုပ်လုပ်တော့မည်မဟုတ်ဘဲ၊ ထိုအစား ၎င်းတို့ကို လက်လျှော့မည်ဟု မည်သည့်အရာအပေါ် အခြေခံ၍ ဘုရားသခင် ဆိုသနည်း။ ဤနေရာတွင် ဘုရားသခင်၌ စံချိန်စံညွှန်းတစ်ခု ရှိကာ ယင်းမှာ စည်းမျဉ်းတစ်ခုဖြစ်သကဲ့သို့ ပဓာနကျသောအချက်တစ်ခုလည်း ဖြစ်၏။ အကယ်၍ သင့်ထံတွင် ဤစံချိန်စံညွှန်း၊ စည်းမျဉ်း၊ သို့မဟုတ် ပဓာနအချက်နှင့် ပတ်သက်၍ အယူအဆများရှိလျှင်၊ သို့မဟုတ် ယင်းကို ရှင်းရှင်းလင်းလင်း မသိမြင်နိုင်လျှင် ဘုရားသခင်အပေါ် အချို့သော အတိုက်ခံလုပ်ခြင်းများဖြစ်စေ၊ စိတ်ကူးများဖြစ်စေ သင့်အထဲ၌ ပေါ်လာမည် ဖြစ်သည်။ လူအချို့က “ဘုရားသခင်သည် သူမအပေါ်၌ အားထုတ်ကြိုးပမ်းမှု များစွာ ပြုခဲ့သော်လည်း သူမသည် မပြောင်းလဲသည့်အပြင် သူမ၏ဆန္ဒကို လက်မလွှတ်ဘဲ ပို၍ပင် မြဲမြံစွာ ဆုပ်ကိုင်ထားကာ ဘုရားသခင်၏ရှေ့မှောက်သို့ ရောက်မလာခဲ့သောကြောင့် သူမအပေါ် ဘုရားသခင်လက်လျှော့ခဲ့ခြင်း ဖြစ်သည်” ဟု ဆိုကြသည်။ ဤသည်မှာ သူမအ‌ပေါ် ဘုရားသခင် လက်လျှော့ခဲ့ခြင်း၏ အဓိက အကြောင်းရင်းဖြစ်သလော။ (မဟုတ်ပါ။) သို့ဆိုလျှင် အဓိက အကြောင်းရင်းမှာ အဘယ်နည်း။ ဤဇာတ်လမ်း၏ အဆုံးတွင် ဇာတ်ကောင်အမျိုးသမီး အိုမင်းလာသောအခါ သူမ၏ ရုပ်သွင်ပြောင်းလဲသွားကာ နှစ်ကာလများ ကုန်လွန်သွားသည်နှင့်အမျှ သူမသည်လည်း အသက်ကြီးရင့်လာပြီး ခေတ်ပြောင်းသွားသည့်တိုင် မ‌ပြောင်းမလဲ ကျန်ရှိနေသည့်အရာမှာ သူမ၏ဆန္ဒဖြစ်သည့်အပြင် သူမ၏ မှုန်ဝါးလုလုဖြစ်သော ဤထင်ယောင်ထင်မှားဖြစ်ခြင်းများပင် ဖြစ်၏။ သို့ဆိုလျှင် မည်သည့်အရာက သူမအား ထိုသို့သောဆန္ဒကို ဆက်လက် ဆုပ်ကိုင်ထားစေခဲ့သနည်း။ (စိတ်နှလုံးခိုင်မာသော၊ ပုန်ကန်သော စိတ်သဘောထား ဖြစ်ပါသည်။) မှန်ပေ၏။ သူမသည် သမ္မာတရားကို မချစ်၊ သမ္မာတရားကို မလိုက်စား၊ ဘုရားသခင်၏ နှုတ်ကပတ်တော်များကို မခံယူသည့်အပြင် သမ္မာတရားကို လက်တွေ့လုပ်ဆောင်ခြင်းမရှိ ဟူသည့်အချက်တို့က ထိုသို့သောရလဒ်ကို ဖြစ်ပေါ်စေခြင်းဖြစ်သည်။ မာနထောင်လွှားခြင်း၊ စိတ်နှလုံးမာကျောခြင်းနှင့် အလျှော့မပေးခြင်းဟူသည့် သူမ၏ ဖောက်ပြန်ပျက်စီးသော စိတ်သဘောထားများက သူမအား ကိုယ်ပိုင်ဆန္ဒနှင့် ရည်သန်မျှော်မှန်းချက်များအပေါ် ဆက်လက်ဆုပ်ကိုင်ထားစေပြီး သူမ၏ ရည်သန်မျှော်မှန်းချက်များကို လက်လွှတ်လိုက်ခြင်းမှ ဟန့်တားထားသည်။ ဤအရာကို မည်သည့်အရာက ဖြစ်စေသနည်း။ ယင်းမှာ သူမ၏ ဖောက်ပြန်ပျက်စီးသော စိတ်သဘောထားများက ဖြစ်စေခဲ့သည်။ သို့ဆိုလျှင် ဘုရားသခင်သည် လူတစ်ဦး လမ်းဆုံးရောက်သော်လည်း ၎င်း၏ စိတ်သဘောထားက စိတ်နှလုံးခိုင်မာနေဆဲ၊ မာနထောင်လွှားနေဆဲ၊ အလျှော့မပေးဆဲရှိသည်ကို မြင်တွေ့သည့်အခါတိုင်း ဤအရာက မည်သည့်အရာကို ဆိုလိုသနည်း။ ဘုရားသခင် အလုပ်လုပ်စဉ်တွင် ဤသူ့ကို အပြင်ပန်းမှကြည့်လျှင် ဘုရားသခင်နောက်ကို လိုက်လျှောက်နေပြီး သူ၏တာဝန်ကို ထမ်းဆောင်နေသည်ဟု ထင်ရသော်လည်း သူပြုလုပ်သမျှတွင် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်း မရှိသည့်အပြင် အနှစ်သာရအားဖြင့် သူ၌ အသက်ဝင်ရောက်မှု လုံးဝမရှိ‌ပေ။ သို့ဆိုလျှင် ဤသို့သောလူတို့သည် ဘုရားသခင်၏အလုပ်ကို အမှန်တကယ် ခံယူခြင်းနှင့် ကျိုးနွံနာခံခြင်း ရှိပါသလော။ (မရှိပါ။) မှန်ပေ၏။ ဤအရာက ၎င်းတို့၌ ဘုရားသခင်၏ စွန့်ပစ်ခံရခြင်း အကျိုးဆက်ကို ဖြစ်ပေါ်စေသည်။ ၎င်းတို့သည် ဘဝတစ်လျှောက်လုံး၏ လမ်းကြောင်းကို ဖြတ်သန်းခဲ့ရကာ ၎င်းတို့သည် အသက်ရှင်စဉ်အတွင်း ဘုရားသခင်၏ရှေ့မှောက်သို့ ရောက်လာပြီး ဤအရာအားလုံးကို စီစဉ်ညွှန်ကြားခဲ့သူမှာ ဖန်ဆင်းရှင်ဖြစ်ကြောင်း၊ လူတို့၏ ကံတရားကို စီမံသူမှာ ဖန်ဆင်းရှင်ဖြစ်ကြောင်း သဘောပေါက်နားလည်ခဲ့သော်လည်း ဘုရားသခင်၏ နောက်သို့ လိုက်လျှောက်ပြီး ဘုရားသခင်၏ နှုတ်ကပတ်တော်များကို ကြားနာခဲ့သည့်ကာလအတွင်း ၎င်းတို့၏ စိတ်နှလုံးခိုင်မာသော၊ မာနထောင်လွှားသော၊ အလျှော့မပေးသော စိတ်သဘောထားက တကယ့်အဆုံးထိပင် လုံးဝ မပြောင်းလဲခဲ့သောကြောင့် ဤရလဒ်က ပကတိရှင်းနေပေသည်။ ဤသည်မှာ လူတစ်ဦးအား လက်လျှော့ရန်အတွက် ဘုရားသခင်၏ စည်းမျဉ်းဟူသည့် ဘုရားသခင်၏ အပြီးသတ် စံချိန်စံညွှန်းပင် ဖြစ်၏။ ဘုရားသခင်၏ ဤစည်းမျဉ်း၊ ဤစံချိန်စံညွှန်းနှင့် ပတ်သက်၍ လူတို့၌ မည်သည့်အမြင်များ ရှိပါစေ၊ သို့မဟုတ် မည်သည့်အကဲဖြတ်ချက်များ ပြုလုပ်ပါစေ သူသည် လူတို့၏ သြဇာလွှမ်းမိုးခြင်းကို ခံမည် မဟုတ်သည့်အပြင် သူလုပ်ဆောင်ရမည့်အရာ ဟူသမျှကို လုပ်ဆောင်မည် ဖြစ်သည်။ အကယ်၍ သင်သည် ဤလူနှင့် ထိတွေ့မှုမရှိသည့်အပြင် ဤလူ၏ အတွင်းကျဆုံး အနှစ်သာရက မည်သည့်အရာဖြစ်သည်နှင့် သူ၏ စိတ်သဘောထားက မည်သည့်အရာဖြစ်သည်ကို နားမလည်ဘဲ သူ၏ အပြင်ပန်းသဏ္ဌာန်ကိုသာ ထည့်သွင်းစဉ်းစားပါက သင်သည် ဘုရားလုပ်ဆောင်ချက်များ၏ စည်းမျဉ်းနှင့် အကြောင်းရင်းကို မည်သည့်အခါမျှ နားလည်မည် မဟုတ်သည့်အပြင် သင်သည် ဤလူနှင့်ပတ်သက်၍ ဘုရားသခင်၏ လုပ်ဆောင်ချက်များနှင့် သူ၏ အဆုံးအဖြတ်တို့အပေါ် အကဲဖြတ်ချက်များ ပြုလုပ်မည်ဖြစ်သည်။ သင်တို့ကို ငါမေးပါရစေ။ ဘဝတွင် နာကျင်မှုမျိုးစုံကို တွေ့ကြုံခဲ့ရသည့်၊ တစ်ဘဝစာလုံး နာကျင်မှုတွေ့ကြုံခဲ့ရသည့် ထိုသို့သော သနားစဖွယ် လူတစ်ဦးအပေါ် ဤအရေးယူမှုမျိုးကို ဘုရားသခင် အဘယ့်ကြောင့် စီရင်ရမည်နည်း။ ဘုရားသခင်သည် သူ့အပေါ် အဘယ့်ကြောင့် လက်လျှော့ရမည်နည်း။ ဤရလဒ်မှာ မည်သူမျှ မတွေ့မြင်လိုသော အရာတစ်ခုဖြစ်သော်လည်း ယင်းမှာ အကယ်စင်စစ် အမှန်တရားဖြစ်ပြီး အမှန်တကယ် တည်ရှိနေသည်။ သူ့အား ဘုရားသခင် ဤသို့ဆက်ဆံရသည့် အကြောင်းရင်းမှာ အဘယ်နည်း။ သူ၏လိုက်စားမှု၊ သူ၏ စိတ်သဘောထားနှင့် သူလျှောက်သည့် လမ်းကြောင်းအားဖြင့် ထောက်ဆ၍ အကယ်၍ ဘုရားသခင်သည် ထိုသို့သောလူတစ်ဦးအပေါ် နောက်ထပ်ဆယ်နှစ် အလုပ်လုပ်ခဲ့လျှင်လည်း ထိုသူသည် ပြောင်းလဲမည်လော။ (ပြောင်းလဲမည်မဟုတ်ပါ။) ကိုယ်တော်သည် သူ့အပေါ် နောက်ထပ်အနှစ် ၅၀ အလုပ်လုပ်ပြီး သူ့အား အနည်းငယ် ပို၍ကြာကြာ အသက်ရှင်ခွင့်ပေးခဲ့လျှင် သူပြောင်းလဲမည်လော။ (ပြောင်းလဲမည်မဟုတ်ပါ။) သူသည် အဘယ့်ကြောင့် မပြောင်းလဲရမည်နည်း။ (သူသည် သမ္မာတရားလိုက်စားသူတစ်ဦး မဟုတ်သောကြောင့် ဘုရားသခင်အား နှစ်ပေါင်းမည်မျှပို၍ ယုံကြည်ပါစေ ပြောင်းလဲမည်မဟုတ်ကြောင်း သူ၏ သဘာဝအနှစ်သာရက အဆုံးအဖြတ်ပေးပါသည်။) ထိုအကြောင်းကို မည်သူသည် ပို၍တိကျသောပုံစံဖြင့် ပြောနိုင်သနည်း။ (သူလျှောက်နေသည့် လမ်းကြောင်းသည် မှား၏။ ယင်းသည် သမ္မာတရားလိုက်စားသည့် လမ်းကြောင်းမဟုတ်ပါ။ ဤအရာက သူသည် ဘုရားသခင်ကို နှစ်ပေါင်းမည်မျှ ယုံကြည်ပါစေ အကျိုးမရှိဟု ဆိုလိုသည်။ အကယ်၍ သူသည် ဘုရားသခင်ကို နောက်ထပ် ၁၀ နှစ်၊ သို့မဟုတ် အနှစ် ၂၀ ယုံကြည်လျှင်ပင် သူလျှောက်သည့်လမ်းကြောင်းနှင့် သူ၏အသက်တာ ဦးတည်ချက်က ပြောင်းလဲမည်မဟုတ်ပါ။) ယင်းမှာ ဖြစ်နေသည့်ပုံစံ အတိအကျပင်။ သူ့အထဲ၌ အယူအဆများနှင့် စိတ်ကူးများ ရှိသည်။ သူသည် သမ္မာတရားကို မလိုက်စား၊ သို့မဟုတ် သမ္မာတရားနားလည်မှုကို မလိုက်စား၊ သို့မဟုတ် သမ္မာတရားသို့ ဝင်ရောက်မှုကို မလိုက်စားပေ။ သူလိုက်စားသမျှမှာ စဉ်ဆက်မပြတ် လိုက်လျှောက်ခြင်း ဟန်ပန်ဖြစ်သော်လည်း အနှစ်သာရက လုံးလုံးလျားလျား မပြောင်းလဲဘဲ ကျန်ရှိနေသည်။ သူသည် သမ္မာတရားလိုက်စားခြင်း မရှိဘဲ ဘုရားသခင်ကို ၁၀ နှစ်ဖြစ်စေ၊ အနှစ် ၂၀ဖြစ်စေ၊ အနှစ် ၃၀ဖြစ်စေ၊ အနှစ် ၅၀ဖြစ်စေ ယုံကြည်လာကာ သမ္မာတရားကို မလိုက်စားသေးသည့်အပြင် နောက်ဆုံးတွင် သူထုတ်ဖော်ပြီး အသက်ရှင်နေထိုင်သည့်အရာက လုံးဝ မပြောင်းလဲပေ။ ဤသည်ကို သူ၏ သဘာဝအနှစ်သာရက အဆုံးအဖြတ်ပေးပြီး သူ၌ရှိသည့် စိတ်သဘောထားမျိုးပင် ဖြစ်သည်။ ယင်းသည် မည်သည့်အခါမျှ မပြောင်းခဲ့သည့်အပြင် သူ၏ ဘုရားသခင်နှင့်ဆိုင်သည့် အယူအဆများနှင့် စိတ်ကူးများက မည်သည့်အခါမျှ ပြောင်းလဲမသွားခဲ့ချေ။ သို့ဆိုလျှင် ထိုကဲ့သို့သော လူတစ်ဦးအား ကိုင်တွယ်ဖြေရှင်းဖို့အတွက် ဘုရားသခင်၌ စည်းမျဉ်းများ ရှိသလော။ လွန်စွာရှိ၏။ လူတို့သည် ၎င်းတို့ မည်ပုံမည်မျှ သည်းခံနိုင်ပြီး ကြီးမြတ်သည်ဟု တွေးထင်လျက် အမြဲတမ်း လူကောင်းဖြစ်ယောင်ဆောင်ကြသည်။ သို့သော် သင်၏ သည်းခံနိုင်ခြင်းက ဘုရားသခင်၏ သည်းခံနိုင်ခြင်းကဲ့သို့ ကြီးမားသလော။ သင်၏ ချစ်ခြင်းမေတ္တာက ဘုရားသခင်၏ ချစ်ခြင်းမေတ္တာကဲ့သို့ ကြီးမားသလော။ (မကြီးမားပါ။) သို့ဆိုလျှင် ဘုရားသခင်၏ သည်းခံနိုင်ခြင်းက အဘယ်နည်း။ ဘုရားသခင်သည် သည်းခံနိုင်ပြီး ချစ်တတ်သည်ဟု သင် အဘယ်သို့ ပြောနိုင်သနည်း။ ဘုရားသခင်သည် လူတို့အား သူ၏ရှေ့မှောက်သို့ ခေါ်ဆောင်လာရန်၊ ၎င်းတို့အား သူ၏ နှုတ်ကပတ်တော်များကို နာယူစေပြီး သူ၏ နှုတ်ကပတ်တော်များကို နားလည်စေရန်နှင့် ၎င်းတို့အား သူသတ်မှတ်သည့် နည်းလမ်းအတိုင်း အသက်တာကို ဖြတ်သန်းစေပြီး လက်တွေ့လုပ်ဆောင်စေရန်အတွက် ၎င်းတို့အား အကျိုးပြုသည့် နည်းလမ်းအမျိုးမျိုးကို အသုံးပြုလေသည်။ သို့သော် ထိုလူက မခံယူဘဲ အဆုံးထိတိုင်အောင် သူ၏ကိုယ်ပိုင်အမြင်များကို မြဲမြံစွာ ဆုပ်ကိုင်ထားသည်။ သို့ဆိုလျှင် ဘုရားသခင်သည် ထိုသူ၏အသက်တာ အတွေ့အကြုံအတောအတွင်း ထိုသူ့ကို လက်လျှော့သလော။ (လက်မလျှော့ပါ။) ဘုရားသခင်သည် လက်မလျှော့ပေ။ ထိုသူ၏အသက်တာ အဆင့်တိုင်းတွင် ထိုသူအတွက် သူလုပ်ဆောင်သမျှနှင့် ထိုသူအား တွေ့ကြုံဖို့သတ်မှတ်သည့် အရာတိုင်း၌ ဘုရားသခင်သည် အဆုံးထိတိုင်အောင် သူ၏တာဝန်ဝတ္တရားကို အလေးအနက်ထားသည်။ အဆုံးထိတိုင်အောင် တာဝန်ယူရာ၌ ဘုရားသခင်၏ ရည်ရွယ်ချက်မှာ အဘယ်နည်း။ ထိုသူဆန္ဒရှိနေသည့် စစ်မှန်သော ပျော်ရွှင်မှုကို ခံစားနိုင်ဖို့အလို့ငှာ ရလဒ်ကောင်းတစ်ခုကို မြင်တွေ့နိုင်ရန်၊ ထိုလူအတွက် ကျေနပ်ဖွယ်ရာနှင့် စိတ်တိုင်းကျနိုင်စရာဖြစ်သည့် ရလဒ်တစ်ခုကို မြင်တွေ့နိုင်ရန် ဖြစ်သည်။ ဤသည်မှာ ဘုရားသခင်၏ သည်းခံနိုင်ခြင်း ဖြစ်၏။ သို့သော် အဆုံး၌ ဘုရားသခင်မြင်တွေ့ရသည့် ရလဒ်မှာ အဘယ်နည်း။ ဘုရားသခင်သည် အဆုံး၌ သူမြင်တွေ့လိုသည့် ရလဒ်ကို မြင်တွေ့ရသလော။ (မမြင်တွေ့ရပါ။) ယင်းကို မမြင်တွေ့ရ၊ မြင်တွေ့စရာ မျှော်လင့်ချက်လည်း နဂိုတည်းက မရှိချေ။ ဘုရားသခင်သည် မျှော်လင့်ချက်ကို မတွေ့ရသောအခါ ယင်းမှာ မည်သည့်သဘောဆောင်သနည်း။ ယင်းမှာ ဘုရားသခင်သည် ဤသူ၏အထဲ၌ နောက်ထပ် မည်သည့်မျှော်လင့်ချက်မျှ မရှိတော့သည်ကို ဆိုလိုသည်။ လူသားမျိုးနွယ်၏ စကားအနေဖြင့် သူသည် စိတ်ပျက်လက်ပျက် ဖြစ်နေသည်။ အကယ်၍ မျှော်လင့်ချက်ရေးရေးမျှ ရှိလျှင် ဘုရားသခင် လက်လျှော့မည်မဟုတ်ပေ။ ဤသည်မှာ ဘုရားသခင်၏ သည်းခံနိုင်ခြင်းနှင့် ဘုရားသခင်၏ ချစ်ခြင်းမေတ္တာ ဖြစ်သည်။ ဘုရားသခင်သည် အနှစ်မဲ့သော စကားများကို ပြောဆိုနေခြင်းထက် လူတို့အပေါ် သူ၏ သည်းခံနိုင်ခြင်းနှင့် ချစ်ခြင်းမေတ္တာကို လက်တွေ့ကျကျ အသုံးပြုသည်။ အဆုံးတွင် ဤသူ၏အထဲ၌ ဘုရားသခင် မြင်တွေ့သည့်အရာမှာ သူ၏ ဖောက်ပြန်ပျက်စီးသော စိတ်သဘောထားက မပြောင်းလဲသေး၊ သူ၏ အလျှော့မပေးခြင်းက ရှိမြဲရှိနေသေးကာ သူ၏ စိတ်နှလုံးအရင်းခံ၌ သူ၏ဆန္ဒက ကျန်ရှိနေသေးသည်ကို ဖြစ်သည်။ ထိုသူသည် ကောင်းချီးခံစားလိုသော်လည်း ဘုရားသခင်ရှေ့သို့ ရောက်လာသောအခါ ထိုသူသည် မည်သည့်အရာကိုမျှ လက်မလွှတ်ခဲ့ပေ။ ထိုအစား သူသည် ဤမဖြစ်စလောက်ဆန္ဒကို သူ့ဘဝတစ်ခုလုံး ထိန်းသိမ်းထားကာ ယင်းကို သူ့ဘဝတစ်ခုလုံး ဖက်တွယ်နေပြီး ဘဝတစ်ခုလုံး မြဲမြံစွာ ဆုပ်ကိုင်ထားသည်။ အပြင်ပန်းတွင် သူသည် မိမိကိုယ်ကို ဘုရားသခင်ထံ ပေးအပ်ပြီး သူ၏အသက်တာနှင့် ဆွေမျိုးများအားလုံးကို ဘုရားသခင့်ထံ အပ်နှံထားသည်။ သို့သော် လက်တွေ့အရှိတရားက အဘယ်နည်း။ သူသည် မိမိကိုယ်တိုင် စီမံလိုသည်၊ သူ၏ပတ်ဝန်းကျင်ရှိ လူတို့အတွက် စီမံလိုသည်၊ သူ၏ ဆွေမျိုးသားချင်းများကို စီမံလိုသည်၊ မိမိကိုယ်ကို စီမံလိုသည့်အပြင် ထိုသူတို့ကို တစ်ဦးအပေါ်တစ်ဦး မှီခိုအားထားစေလိုသည်။ သူသည် ဤအရာအားလုံးကို ဘုရားသခင်ထံ အမှန်တကယ် အပ်နှံခြင်း လုံးဝမရှိပေ။ သင်သည် မည်သည့်နည်းလမ်းဖြင့် ကြည့်သည်ဖြစ်စေ၊ ဤသူလျှောက်သည့်လမ်းကြောင်းက ဘုရားသခင်၏ လမ်းခရီးနောက်သို့ လိုက်လျှောက်သည့်လမ်းကြောင်း မဟုတ်သကဲ့သို့ ဘုရားသခင်၏ သတ်မှတ်ချက်များကို သတိရှိရှိ ဖြည့်ဆည်းပေးသည့် လမ်းကြောင်းလည်း မဟုတ်ပေ။ သူသည် ဘုရားသခင်၏ လမ်းခရီးနောက်သို့ လိုက်လျှောက်သည့်လမ်းကြောင်းကို လုံးဝမလိုက်ပေ။ သူသည် အသက်တာ၌ များစွာ ဒုက္ခခံစားရပြီး ဖြစ်ရိုးဖြစ်စဉ်မဟုတ်သော အရာများစွာကို တွေ့ကြုံခဲ့ပြီးဖြစ်သော်လည်း ထိုအရာများက သူရေးဆွဲထားခဲ့သည့် ဘဝ၏ လှပပြီး ပျော်ရွှင်ဖွယ်ကောင်းသော စိတ်ကူးပန်းချီကားကို ဖျက်ပစ်အောင် မပြုလုပ်ခဲ့သေးသည်သာမက သူ့အား မည်သည့်နည်းဖြင့်မျှ ဆင်ခြင်သုံးသပ်အောင် မပြုလုပ်ခဲ့သေးချေ။ ဤသည်မှာ မည်သို့သောလူမျိုး ဖြစ်သနည်း။ ဤကဲ့သို့သော လူတို့သည် စိတ်နှလုံးခိုင်မာလွန်းလှ၏။ အကယ်၍ လူတို့သည် သမ္မာတရားကို မလိုက်စားသည့်အပြင် အသက်တာတွင် မှန်ကန်သော လမ်းကြောင်းနောက်သို့ မလိုက်ပါက ဤသည်မှာ နောက်ဆုံးရလဒ်ပင် ဖြစ်သည်။ အဆုံးတွင် ဘုရားသခင် ပြုလုပ်သည့်အရာမှာ သူတတ်စွမ်းနိုင်သမျှ အကောင်းဆုံး လုပ်ဆောင်ပြီးနိုင်သမျှပင် ဖြစ်တော့သည်။ ယင်းက လူတို့၏ စိတ်ကူးများကို သာလွန်သွားပြီဖြစ်ကာ ၎င်းတို့ရောက်နိုင်သည်ထက် ကျော်လွန်ပြီးဖြစ်သည်။ ဘုရားသခင်သည် လူတို့ကို များစွာ ပေးပြီးဖြစ်သည်။ လူတို့၏ ဖောက်ပြန်ပျက်စီးခြင်း၊ ၎င်းတို့၏ စိတ်သဘောထားနှင့် ဘုရားသခင်အပေါ် ၎င်းတို့၏ စိတ်ထားအရ ၎င်းတို့သည် ဤအရာများနှင့် မတန်သည့်အပြင် ဤကောင်းချီးများနှင့် မတန်ပေ။ သို့သော် ဘုရားသခင် လက်လျှော့သလော။ ဘုရားသခင်သည် လက်မလျှော့မီ အလုပ်များစွာ လုပ်ဆောင်သည်။ ဘုရားသခင်က သူ၏ ချစ်ခြင်းမေတ္တာ၊ သူ၏ သနားကရုဏာ၊ သူ၏ ကျေးဇူးတော်နှင့် ကောင်းချီးများကို ၎င်းတို့အပေါ် ရက်ရက်ရောရော ပေးအပ်သည်။ သို့သော် ၎င်းတို့သည် ဘုရားသခင်ထံမှ ဤအရာများကို ရရှိပြီးနောက် အပြန်အလှန်အားဖြင့် ၎င်းတို့၏စိတ်ထားမှာ အဘယ်နည်း။ ၎င်းတို့သည် သူ့ကိုရှောင်ပြီး သူ့ထံမှ ကင်းကွာနေကြဆဲဖြစ်ကာ အတွင်းစိတ်တွင် သူ့ကို မကြာခဏ သံသယထားသည်၊ သူ့ကို သတိထားရှောင်သည်၊ သူ့အပေါ် အတိုက်အခံလုပ်သည်၊ သူနှင့် ကွဲလွဲဆန့်ကျင်ပြီး လက်လျှော့ကြသည်။ ထိုသူသည် ပျော်စရာဘဝတစ်ခုကို ဖန်တီးဖို့ရန် အဘယ့်ကြောင့် အခြားသူများကို အမြဲတစေ မှီခိုအားထားလိုသနည်း။ သူသည် ဘုရားသခင်ကို အမှန်တကယ်မယုံကြည်နိုင်ပေ။ ဘုရားသခင်က လူတို့ကို မှန်ကန်သောလမ်းကြောင်းပေါ် ဦးဆောင်လမ်းပြသွားနိုင်ပြီး ၎င်းတို့ကို ပျော်ရွှင်အောင် လုပ်ပေးနိုင်ကြောင်း သူမယုံကြည်ပေ။ သူက မိမိ၏ ကိုယ်ပိုင်လမ်းကြောင်းမှာ မှန်ကန်သည်ဟု အမြဲတမ်း ထင်မြင်သည်။ ဘုရားသခင်က သူ့ကို ကူညီနိုင်ခဲ့ပြီး သူရွေးချယ်ထားသည့် လမ်းကြောင်းအရနှင့် သူ၏ သတ်မှတ်ချက်များအရ မိမိ၏ ရည်မှန်ချက်ပန်းတိုင်ကို ပြည့်စုံစေဖို့ ဦးဆောင်လမ်းပြသွားနိုင်ခဲ့လျှင် သူသည် ခံယူပြီး ကျိုးနွံနာခံခဲ့ပြီးသားဖြစ်မည်။ သို့ရာတွင် ဘုရားသခင်သည် လူတို့အား သူ့ထံ ပြန်လှည့်လာစေရန် သမ္မာတရားကို ဖော်ပြသည်။ ဤသို့ဖြင့် ၎င်းတို့သည် သမ္မာတရားကို ခံယူပြီး အဓိပ္ပာယ်ရှိသော အသက်တာကို နေထိုင်နိုင်ရန်ဖြစ်သည်။ ပြီးလျှင် ဤသည်မှာ ၎င်းတို့၏ အယူအဆများနှင့် သဘောကွဲလွဲနေသည်။ ထို့အတွက်ကြောင့် ၎င်းတို့သည် မိမိတို့သဘောအတိုင်း လုပ်ပြီး ကိုယ့်ဘဝနှင့်ကိုယ် အသက်ရှင်နေထိုင်လိုကြသည်။ ၎င်းတို့သည် မိမိတို့ကိုယ်ကိုနှင့် အခြားသူများကို မှီခိုအားထားဖို့သာ လိုသည်၊ ထို့ပြင် ဘုရားသခင်အပေါ် မှီခိုအားထားခြင်းဖြင့် ၎င်းတို့၏ ရည်မှန်းချက်ပန်းတိုင်များကို မရရှိနိုင်ဟု ထင်ကြသည်။ လူတို့သည် ဘုရားသခင်၏ ရည်ရွယ်ချက်များကို နားမလည်ဘဲ မိမိတို့၏ကိုယ်ပိုင် အယူအဆများကိုသာ ဆုပ်ကိုင်ထားသောကြောင့် ဘုရားသခင်ထံမှ ပို၍ပို၍ လမ်းလွဲကြသည်။ ဘုရားသခင်သည် သမ္မာတရား၊ လမ်းခရီးနှင့် အသက်ဖြစ်ကြောင်း တွေ့မြင်သောသူ၊ လူတို့သည် အလွန်အမင်း ဖောက်ပြန်ပျက်စီးပြီး ဘုရားသခင်၏ ကယ်တင်ခြင်းလိုအပ်ကြောင်း တွေ့မြင်သောသူနှင့် ဘုရားသခင်လုပ်ဆောင်သည့် အရာခပ်သိမ်းသာလျှင် သမ္မာတရားဖြစ်ကြောင်း၊ ယင်းမှာ လူသားမျိုးနွယ်အား စာတန်၏စွမ်းအားမှ ကယ်တင်ရန်နှင့် လူသားမျိုးနွယ်အား လှပသော ပန်းတိုင်ဆီသို့ ပို့ဆောင်ပေးရန်အတွက်သာ ဖြစ်ကြောင်း တွေ့မြင်သော ထိုကဲ့သို့သောလူတို့သာလျှင် ဘုရားသခင်ကို မော့ကြည့်နိုင်သည်၊ သူ့အပေါ် မှီခိုအားထားနိုင်သည်၊ သူ့နောက်သို့ အဆုံးထိလိုက်နိုင်သည်၊ ပြီးလျှင် သူ့ကို မည်သည့်အခါမျှ ချန်ရစ်မထားဘဲ နေနိုင်လေသည်။

ငါတို့ ယခုတင် မိတ်သဟာယပြုခဲ့သည့်အရာမှာ လူတစ်ဦးအပေါ် ဘုရားသခင်၏စိတ်ထား ဖြစ်ပြီး လူတို့ကြားနှင့် လူတို့အပေါ် ဘုရားသခင် အလုပ်လုပ်သည့် နည်းလမ်းအမျိုးမျိုးလည်း ဖြစ်သည်။ ဤအရာများနှင့် ပတ်သက်၍ လူတို့သည် အယူအဆများ ဖြစ်ပေါ်လာသောအခါ မကြာခဏ ဆန်းစစ်သင့်သည်၊ ဆင်ခြင်သုံးသပ်သင့်သည်၊ နားလည်သင့်သည်၊ ထို့နောက် မိမိတို့ကိုယ်ကို နောက်ပြန်လှည့်သင့်သည်။ မိမိကိုယ်ကို နောက်ပြန်လှည့်ခြင်း၏ ရည်ရွယ်ချက်မှာ အဘယ်နည်း။ အကယ်၍ လူတို့က ဤအရာများသည် အယူအဆများနှင့် စိတ်ကူးများဖြစ်ကြောင်း သဘောပေါက်ပြီး ဘုရားသခင်သည် အမှုအရာများကို အမှန်တကယ် မည်သို့လုပ်ဆောင်ကြောင်း သဘောပေါက်ပါက ၎င်းတို့၌ ဘုရားသခင်နှင့်ပတ်သက်၍ ပို၍ပင် မှားယွင်းပြီး လွဲချော်သော အယူအဆများ ဖြစ်ပေါ်နိုင်သေးသလော။ လူတို့သည် ပုန်ကန်တတ်ပြီး နိုးကြားထကြွသော အတွေးများရှိသဖြင့် ယင်းက ဖြစ်ပေါ်နိုင်သေးသည်။ ထို့ကြောင့် ၎င်းတို့၌ ဘုရားသခင်နှင့်ပတ်သက်၍ ခြားနားသော အယူအဆမျိုးစုံ ဖြစ်ပေါ်နိုင်သေးသည်။ အယူအဆတစ်ခုက နောက်အယူအဆတစ်ခုကို ဖြစ်ပေါ်စေကာ၊ အပြန်အလှန်အနေဖြင့် အခြား အယူအဆများကို ဖြစ်ပေါ်စေသည့်အပြင် အယူအဆမျိုးစုံက အဆက်မပြတ် ပေါ်ထွက်လာလေသည်။ ဘုရားသခင်နှင့်ပတ်သက်၍ အယူအဆများ ဖြစ်ပေါ်လာသည့် တစ်ချိန်တည်းတွင် လူတို့သည် သူ့ကို ထပ်တလဲလဲ အထင်လွဲမှားနေကြသည်သာမက ဆင်ခြင်သုံးသပ်ပြီးနောက် သမ္မာတရားကို အဆက်မပြတ် နားလည်လာကာ ဤဖြစ်စဉ်တွင် ၎င်းတို့သည် ဘုရားသခင်ကို ဖြည်းဖြည်းချင်း သိလာရသည်။ လူတို့အနေဖြင့် ဘုရားသခင်အား သိကျွမ်းမှုကို မရရှိနိုင်ရသည့် အကြောင်းရင်းမှာ အဘယ်နည်း။ ၎င်းတို့က အယူအဆများသည် အဘယ်အရာဖြစ်ကြောင်း မသိသည့်အပြင် မိမိတို့အထဲမှ အယူအဆများကို သတိမပြုမိသည်သာမက မိမိတို့၏ အယူအဆများကို ဆင်ခြင်သုံးသပ်မှုမပြု၊ သို့မဟုတ် ယင်းတို့ကို မည်သည့်အခါမျှ လက်မလွှတ်ကြပေ။ ၎င်းတို့သည် ယင်းတို့ကို ဆုပ်ကိုင်ထားဖို့သာ အာရုံစိုက်ကြကာ ဘုရားသခင် မည်သို့အလုပ်လုပ်ကြောင်း၊ သို့မဟုတ် ဘုရားအလုပ်၏ အနှစ်သာရမှာ မည်သည့်အရာဖြစ်ကြောင်း သိအောင်လုပ်ဖို့ သို့မဟုတ် နားလည်ဖို့ မည်သည့်အခါမျှ အားထုတ်ကြိုးပမ်းမှု မပြုချေ။ ဤနည်းအားဖြင့် လူတို့၏ ဖောက်ပြန်ပျက်စီးသော စိတ်သဘောထားများအပြင် လူတို့၏ ကယ်တင်ခြင်းကိုလည်း ထိခိုက်သည့် နောက်ထပ်အခြားအရာတစ်ခုက ဘုရားနှင့် လူတို့ကြားတွင် ဝင်ရောက်လာသည်။ ထို့အတွက်ကြောင့် လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ကိုင်တွယ်ဖြေရှင်းနေစဉ် လူ့အယူအဆများမှာ မည်သည့်အရာများ ဖြစ်သည်ဟူသည့်အပေါ် ပို၍အနုစိတ်ပြီး ပို၍စေ့စပ်ပြည့်စုံသော သိနားလည်မှုကို ရရှိဖို့လိုသည်။ လူ့အယူအဆများကို သိနားလည်ခြင်းနှင့် ဖြေရှင်းခြင်း၏ ရည်ရွယ်ချက်မှာ အဘယ်နည်း။ ယင်းတို့ကို လက်လွှတ်လိုက်ဖို့ ဟုတ်သလော။ ယင်းမှာ လူတို့သည် သမ္မာတရား စစ်မှန်မှုထဲသို့ အမြန်ဆုံး ဝင်ရောက်နိုင်ရန်၊ ဘုရားသခင်က လူတို့ကို ဝင်ရောက်စေလိုသည်မှာ အတိအကျ မည်သည့်အရာဖြစ်ကြောင်း နားလည်နိုင်ရန်နှင့် ဘုရားသခင်သည် အမှုအရာများကို မည်သို့ လုပ်ဆောင်ကြောင်း နားလည်နိုင်ရန်အတွက် ဖြစ်သည်။ အကယ်၍ ဘုရားသခင်သည် သင်စိတ်ကူးသည့် နည်းလမ်းအတိုင်း အမှုအရာများကို ပြုလုပ်ပါက သင့်အပေါ် ဘုရားသခင်၏ အလုပ်မှာ ထိရောက်နိုင်မည်လော။ မထိရောက်ပေ။ ဥပမာ သင့်အား ဘုရားသခင် မည်သည့်အခါမျှ ဉာဏ်အလင်းမပေးသည့် အရာအချို့ရှိ၏။ ထိုအစား သူသည် ယင်းတို့အား မည်သို့လုပ်ဆောင်ရမည်ကို တိကျပွင့်လင်းသော အသုံးအနှုန်းဖြင့် သတ်မှတ်ပြဋ္ဌာန်းကာ သင့်အနေဖြင့် ယင်းတို့ကို သွား၍လုပ်ဆောင်ဖို့သာ လိုသည်။ သို့သော် ဘုရားသခင် သင့်အား တို့ထိပြီး ဉာဏ်အလင်းပေးဖို့ကို သင် အမြဲတမ်း စောင့်ဆိုင်းပြီး ရလဒ်အနေဖြင့် ဤစောင့်ဆိုင်းရခြင်းက အလုပ်ကို နှောင့်နှေးစေကာ သင်သည် တာဝန်ကို ကောင်းမွန်စွာ မဖြည့်ဆည်းဘဲ ဖြုတ်ချခံရခြင်းဖြင့် အဆုံးသတ်ရသည်။ ဤသည်ကို မည်သည့်အရာက ဖြစ်ပွားစေသနည်း။ (အယူအဆများဖြစ်သည်။) ယခု ထိုအရာကိုကြည့်လျှင် လူတို့၏ အယူအဆများက ၎င်းတို့၏ ဝင်ရောက်မှုကို ထိခိုက်သလော။ (ထိခိုက်ပါသည်။) မည်သည့်အတိုင်းအတာအထိ ထိခိုက်သနည်း။ အနည်းဆုံးအနေဖြင့် ၎င်းတို့က သမ္မာတရားအပေါ် လူတို့၏ သိနားလည်ခြင်းနှင့် စစ်မှန်မှုထဲသို့ ၎င်းတို့၏ဝင်ရောက်မှုကို ထိခိုက်သည်။ အဆိုးဆုံးအနေဖြင့် ယင်းတို့က လူတို့၏ တိကျမှန်ကန်သော ရွေးချယ်မှုများကို ထိခိုက်ပြီး ၎င်းတို့အား မှားယွင်းသောလမ်းကြောင်းသို့ အလွယ်တကူ ခေါ်ဆောင်သွားသည်။ လူတို့သည် အယူအဆများ ရှိသောအခါ ဘုရားသခင်ကို အထင်လွဲမှားနိုင်ခြေ အရှိဆုံးဖြစ်သည်။ ဥပမာအနေဖြင့် လူတို့သည် မိမိတို့ကိုယ်ကို ပိုကောင်းမွန်သော သိနားလည်မှု ရရှိပြီး အမှန်တကယ် နောင်တရဖို့အလို့ငှာ ဘုရားသခင်သည် အပြုသဘောဆောင်သော ရလဒ်များကို စွမ်းဆောင်ရရှိရန်အတွက် ၎င်းတို့ကို လုံးလုံးလျားလျား ပြုပြင်သည်၊ တရားစီရင်သည်၊ ပြီးလျှင် ပြစ်တင်ဆုံးမလေသည်။ သို့ရာတွင် လူတို့က ဘုရားသခင်သည် ၎င်းတို့ကို ရည်ရွယ်ချက်ရှိရှိ ဆန့်ကျင်နေသည်၊ ထို့ပြင် ၎င်းတို့ကို တမင်သက်သက် ထုတ်ဖော်ရန်နှင့် ဖယ်ရှားရှင်းလင်းရန် အလိုရှိသည်ဟု ထင်ကြသည်။ ဘုရားသခင် မည်သည့်အရာ ပြောသည်ဖြစ်စေ၊ လုပ်ဆောင်သည်ဖြစ်စေ ၎င်းတို့က သူ့ကို အဆိုးဆုံး ထင်မြင်ကြကာ ဘုရားသခင်၌ ၎င်းတို့အတွက် ချစ်ခြင်းမေတ္တာမရှိဟု ယုံကြည်ကြသည်ဖြစ်၍ သမ္မာတရား လက်တွေ့လုပ်ဆောင်သူတို့ကိုပင် လူနုံလူအများအဖြစ် သဘောထားကြသည်။ ဘုရားသခင်သည် လူတို့အား မှန်ကန်သောလမ်းကြောင်းကို ပြပြီး သမ္မာတရားကို လက်တွေ့လုပ်ဆောင်ရန်နှင့် အလင်းထဲ၌ အသက်ရှင်ရန် အခွင့်ပေးသော်လည်း ၎င်းတို့သည် စာတန်ဆန်သော အတွေးအခေါ်များနှင့် စာတန်ဆန်သော ယုတ္တိဗေဒအတိုင်း အမှောင်ထဲ၌သာ အသက်ရှင်ရန် ရွေးချယ်ကြသည်။ ထို့အတွက်ကြောင့် ၎င်းတို့လျှောက်နေသည့် လမ်းကြောင်းမှာ ကယ်တင်ခြင်းလမ်းကြောင်း မဟုတ်ပေ။ အကယ်၍ သင်သည် ဘုရားသခင်ကို ဆန့်ကျင်၍ ဇွတ်သွားနေပါက ဘုရားသခင်၏ အလုပ်မှ ပို၍ပို၍ ဝေးရာသို့ လမ်းလွဲနေသည်မဟုတ်လော။ သင်သည် ကယ်တင်ခြင်းလမ်းကြောင်းမှ ပို၍ပို၍ ဝေးရာသို့ လမ်းလွဲနေသည်နှင့်အမျှ သင်သည် လုံးလုံးလျားလျား ဖယ်ရှားရှင်းလင်းခြင်း ခံရမည်ဖြစ်သည်။ သမ္မာကျမ်းစာတွင် “မိုက်သောသူတို့က ဉာဏ်မရှိသောကြောင့် သေကြလိမ့် မည်။ (သုတ္တံကျမ်း ၁၀:၂၁)” ဟူသည့် ဆိုရိုးတစ်ခု ရှိလေသည်။ သေခြင်းတရားသည် ဆိုးရွားသလော။ နောက်ဆုံးသောကာလ၏ အခြေအနေအရ သေခြင်းတရားသည် မဆိုးရွားသော်လည်း ပျက်စီးခြင်းမှာမူ ဆိုးရွား၏။ သေဆုံးခြင်းသည် ပျက်စီးခြင်းကို မဆိုလိုသော်လည်း ပျက်စီးခြင်းသည် မည်သည့်အဆုံးသတ်မျှ မရှိတော့ဘဲ ထာဝရသေဆုံးခြင်းပင် ဖြစ်သည်။ အတိတ်တွင် လူတို့သည် မိုက်မဲခြင်းကြောင့် သေနိုင်သည်ဟု ဆိုခဲ့ကြသည်။ သို့သော် ယနေ့ခေတ်တွင် မိုက်မဲခြင်းသည် ကိစ္စကြီးကြီးမားမား မဟုတ်ပေ။ အဘယ်သူသည် မိုက်မဲသော အရာများမလုပ်ဘဲ နေသနည်း။ သေခြင်းဟူသည် သေချာပေါက် ပျက်စီးခြင်းမဟုတ်သောကြောင့် ကိစ္စကြီးကြီးမားမား မဟုတ်ပေ။ သို့ဆိုလျှင် အဘယ်ကြောင့် လူတို့ ပျက်စီးကြသနည်း။ လူတို့သည် မိမိတို့၏ အလျှော့မပေးမှုနှင့် ခေါင်းမာမှုကြောင့် ပျက်စီးကြခြင်းသည် အဆုံးသတ်မရှိသောကြောင့် ယင်းသည် မိုက်မဲခြင်းကြောင့် သေရခြင်းထက် များစွာပို၍ ဆိုးရွားသည်။ ခေါင်းမာခြင်းနှင့် ဇွတ်တရွတ်နိုင်ခြင်းက လူတို့ကို ပျက်စီးခြင်းသို့ ခေါ်ဆောင်သွားနိုင်သည်ဟု အဘယ့်ကြောင့် ငါဆိုရသနည်း။ ဤအရာသည် လူတို့လျှောက်သည့် လမ်းကြောင်းကိစ္စနှင့် ဆက်စပ်လေသည်။ မည်ကဲ့သို့သော စိတ်သဘောထားသည် အလျှော့မပေးခြင်း ဖြစ်သနည်း။ စိတ်နှလုံးခိုင်မာခြင်းဖြစ်၏။ စိတ်နှလုံးခိုင်မာသော စိတ်သဘောထားရှိခြင်းသည် အလွန်ဒုက္ခပေး၏။ တစ်ခါတစ်ရံတွင် လူတို့သည် နားမလည်ဘဲ အမှုအရာများကို ဤအတိုင်းသာ ပြုလုပ်ချင်ကြသည်။ သို့ရာတွင် တစ်ခါတစ်ရံတွင် ၎င်းတို့သည် နားလည်သော်လည်း ဘုရားသခင်၏ သတ်မှတ်ချက်များကို မလိုက်နာဘဲ အမှုအရာများကို ဤအတိုင်း ပြုလုပ်ချင်ကြသေးသည်။ ထိုမျှမက ဇွတ်တရွတ်နိုင်ခြင်းသည် စိတ်သဘောထားတစ်မျိုးလည်း ဖြစ်သည်။ ဆိုလိုသည်မှာ အသိခေါက်ခက် အဝင်နက်ခြင်းကို ဆိုလိုပြီး မာနထောင်လွှားမှုနှင့် ဆိုးယုတ်ရက်စက်မှုတို့ ပါဝင်သည်။ အကယ်၍ ဤစိတ်သဘောထားနှစ်ခု မပြောင်းလဲပါက ယင်းတို့သည် နောက်ဆုံးတွင် လူတစ်ဦးကို ပျက်စီးစေနိုင်သည်။ ဤသည်မှာ ရိုးရှင်းသောကိစ္စ ဟုတ်သလော။ သင်တို့သည် ယင်းကို မိမိကိုယ်တိုင်နှင့် နှိုင်းယှဉ်ချိန်ဆနိုင်သလော။ မာနထောင်လွှားပြီး ဆိုးယုတ်ရက်စက်သော စိတ်သဘောထားများက လူတို့အား မည်သည့်အရာ ပြုလုပ်စေနိုင်သည်ကို သင်တို့နားလည်သင့်သည်။ မည်သူပင်ဖြစ်စေ လူတို့ပြုလုပ်သော အရာတိုင်းကို ဖန်ဆင်းရှင်နှင့် ဘုရားသခင်၏ရှေ့မှောက်၌ ပြုလုပ်ရကာ ဘုရားသခင်သည် သူ၏ဖြောင့်မတ်သော စိတ်သဘောထားအတိုင်း လူတို့အပေါ် ဆုံးဖြတ်ချက်ချမှတ်မည်ဖြစ်သည်။ သို့ဆိုလျှင် မာနထောင်လွှားပြီး ဆိုးယုတ်ရက်စက်သော စိတ်သဘောထားရှိသည့် လူတို့အနေဖြင့် ၎င်းတို့ပြုလုပ်သော အရာများ၏ အကျိုးဆက်များမှာ အဘယ်နည်း။ ဤအရာတို့သည် နဂိုအတိုင်းပြန်မဖြစ်နိုင်သော အကျိုးဆက်များဖြစ်သည်ဟု အဘယ့်ကြောင့် ဆိုနိုင်သနည်း။ သင်တို့အားလုံး ထိုအရာကို နားလည်သင့်သည် မဟုတ်လော။ သို့ဆိုလျှင် ကောင်းပြီ။ ဤဇာတ်လမ်း၌ပါဝင်သည့် အယူအဆများနှင့် ပတ်သက်၍ နောက်ထပ် ငါတို့ပြောတော့မည် မဟုတ်ပေ။

ဘုရားသခင်၏ အလုပ်အပေါ် လူတို့၏ အယူအဆများနှင့် ပတ်သက်၍ ငါတို့မပြောရသေးသည့် အခြားအရာတစ်ခုခုရှိမရှိ သင်တို့ စဉ်းစားနိုင်သလော။ ယနေ့ သင်တို့ကြားခဲ့ပြီးသည့် အယူအဆများမှာ ဘုရားသခင်၏ အလုပ်နှင့်ပတ်သက်၍ လူတို့၌ရှိသည့် အယူအဆများသာ ဟုတ်သလော။ အကယ်၍ ငါတို့သည် တရားစီရင်မှု၊ ပြစ်တင်ဆုံးမမှု၊ စမ်းသပ်မှုများ၊ စစ်ဆေးခြင်း၊ ပြုပြင်ခြင်းသာမက လူတို့အား ထုတ်ဖော်ခြင်းနှင့် စုံလင်စေခြင်းတို့အကြောင်း ပြောပါက ယင်းသည် မည်သည့်အကြောင်းအရာနှင့် ဆက်စပ်သနည်း။ ဘုရားသခင်သည် မည်သို့သောလူစားမျိုးကို ပြုပြင်သနည်း၊ တရားစီရင်သနည်း၊ ထို့ပြင် ပြစ်တင်ဆုံးမသနည်း။ မည်သို့သောလူစားမျိုးက စမ်းသပ်မှုများနှင့် စစ်ဆေးမှုကို ရင်ဆိုင်ရသနည်း။ ဤအလုပ်များကို လုပ်ဆောင်ပြီး လူတို့အပေါ် အလုပ်လုပ်ဖို့ ဤနည်းလမ်းများကို အသုံးပြုရာတွင် ဘုရားသခင်၌ စည်းမျဉ်းတစ်ခုနှင့် အတိုင်းအတာတစ်ခုရှိကာ ယင်းတို့သည် လူတို့၏ ဝိညာဉ်ရင့်သန်မှု၊ ၎င်းတို့၏ လိုက်စားမှု၊ ၎င်းတို့၏ လူ့သဘာဝနှင့် သမ္မာတရားအား ၎င်းတို့နားလည်သည့် အတိုင်းအတာပေါ် မူတည်၏။ ဤအကြောင်းကို ငါသည် ယနေ့ အသေးစိတ်ပြောပြမည် မဟုတ်ပေ။ အချုပ်ဆိုသော် ဘုရားသခင်သည် လူတို့ကို ပြုပြင်ပြီး ဆုံးမပဲ့ပြင်သည်၊ ၎င်းတို့အား တရားစီရင်ပြီး ပြစ်တင်ဆုံးမသည့်အပြင် ၎င်းတို့အား စမ်းသပ်မှုများနှင့် စစ်ဆေးမှုတို့ကို ခံစားစေသည်။ ဘုရားသခင်သည် လူတို့အပေါ် ဤအချို့သော အဆင့်အတိုင်း အလုပ်လုပ်သည်။ လူတို့အပေါ် ဘုရားသခင်၏ အလုပ်စည်းမျဉ်းနှင့် မည်သည့်အဆင့်အတွက် အလုပ်လုပ်သည်ဆိုသည်မှာ လူတစ်ဦး၏ ဝိညာဉ်ရင့်သန်မှုအပေါ် အခြေခံသည်။ “ဝိညာဉ်ရင့်သန်မှု” ဟူသည့် ဤအသုံးအနှုန်းသည် သင်တို့အားလုံးအတွက် အတော်ပင် အနှစ်မဲ့ဟန်တူနိုင်သည်။ ယင်းသည် လူတစ်ဦးက သမ္မာတရားကို နားလည်သည့်အတိုင်းအတာ၊ ထိုသူနှင့် ဘုရားသခင်တို့ကြားမှ ဆက်ဆံရေးသည် ပုံမှန်ဟုတ်မဟုတ်ဟူသည့်အပေါ် အခြေခံ၍လည်းကောင်း၊ ထိုသူသည် ဘုရားသခင်အား မည်သည့်အတိုင်းအတာအထိ ကျိုးနွံနာခံသည် ဟူသည့်အပေါ် အခြေခံ၍လည်းကောင်း အဓိကအားဖြင့် တိုင်းတာသည်။ အကယ်၍ ငါတို့သည် ဤအရာအပေါ် အခြေခံ၍ ခြားနားချက်သတ်မှတ်ပါက လူအများစုသည် တရားစီရင်မှု၊ ပြစ်တင်ဆုံးမမှု၊ စမ်းသပ်မှုများနှင့် စစ်ဆေးမှုကို ယခု ရင်ဆိုင်ပြီးပြီလော။ လူအချို့အတွက် ဤအဆင့်များရောက်ဖို့ စောကောင်းစောနေနိုင်သေးမည်၊ ၎င်းတို့သည် ယင်းတို့ကို တွေ့မြင်နိုင်လျက် မရရှိနိုင်သော်လည်း အခြားလူတို့အတွက်မှာမူ ယင်းတို့ကို မြင်တွေ့ရခြင်းက အနည်းငယ် ထိတ်လန့်ဖွယ်ရာ ဖြစ်သည်။ အတိုချုပ်အားဖြင့် ဤနည်းလမ်းများသည် လူတို့အား ကယ်တင်ရန်နှင့် စုံလင်အောင်ပြု‌ပေးရန် ဘုရားသခင် လုပ်ဆောင်သည့် အဆင့်များဖြစ်ကာ ဘုရားသခင်သည် လူတစ်ဦး၏ အမျိုးမျိုးသော လက္ခဏာသွင်ပြင်အားလုံးနှင့် ပတ်သက်၍ တိကျမှန်ကန်သော အဓိပ္ပာယ်ဖွင့်ဆိုချက်များအပေါ် မူတည်ပြီး ဤအဆင့်အချို့ကို ချမှတ်ထားသည်။ လူတို့အပေါ် ဘုရားသခင် လုပ်ဆောင်သည့် မည်သည့်အလုပ်မဆို စိတ်ကူးပေါက်သလို ပြုလုပ်ခြင်း မဟုတ်ပေ။ ဘုရားသခင်သည် သူ၏အလုပ်ကို တစ်ဆင့်ပြီးတစ်ဆင့်၊ မူနှင့်ကိုက်ညီသည့် ပုံစံအတိုင်း လုပ်ဆောင်သည်။ သူသည် သင်၏ လိုက်စားမှုနှင့် လူ့သဘာဝကိုသာမက သင်၏ ထိုးထွင်းသိမြင်မှုနှင့် သင်၏ နေ့စဉ်အသက်တာထဲမှ လူများ၊ အဖြစ်အပျက်များနှင့် အမှုအရာများစသည့် အရာမျိုးစုံအား သင်ကိုင်တွယ်ဖြေရှင်းသည့် စိတ်ထားတို့ကို ကြည့်ရှုသည်။ ဤအရာများကို အခြေခံ၍ သူသည် လူတို့အပေါ် မည်သို့အလုပ်လုပ်မည်နှင့် ၎င်းတို့အား မည်သို့လမ်းပြမည်ကို ချမှတ်သည်။ ဘုရားသခင်သည် လူတစ်ဦးကို လေ့လာစောင့်ကြည့်ရမည့် အချိန်ကာလတစ်ခု လိုအပ်သည်။ သူသည် အမှုအရာတစ်ခုနှစ်ခုအပေါ် အခြေခံ၍ အလျင်စလိုဆုံးဖြတ်ချက် မချပေ။ ဘုရားသခင်သည် မည်သူ့အပေါ်၌မဆို သူလုပ်ဆောင်သည့် အရာတစ်ခုစီတိုင်း၌ မည်သည့်အခါမျှ ထိုသို့ ကမူးရှူးထိုးမလုပ်ပေ။ လူအချို့က “ယောဘအား ဘုရားသခင် စစ်ကြောသည့် ထိုနည်းလမ်းကို ကျွန်ုပ်ကြောက်သည်။ ထိုအရာ ကျွန်ုပ်အပေါ်၌များ အမှန်တကယ် ဖြစ်ပျက်ခဲ့လျှင် ကျွန်ုပ်သည် ဘုရားသခင်အတွက် သက်သေရပ်တည်နိုင်မည် မဟုတ်ပေ။ အကယ်၍ ဘုရားသခင်သည် ထိုကဲ့သို့ပင် ကျွန်ုပ်ထံမှ အရာရာကို အမှန်တကယ် ရုပ်သိမ်းလိုက်ပါက မည်သို့ရှိမည်နည်း။ ကျွန်ုပ် ဘာလုပ်ရမည်နည်း” ဟု ဆိုကြသည်။ မစိုးရိမ်နှင့်။ ဘုရားသခင်သည် သင့်အပေါ် မည်သည့်အခါမျှ ထိုသို့ စိတ်ကူးပေါက်သလို အလုပ်လုပ်မည် မဟုတ်၊ သင် ကြောက်စရာမလိုပေ။ အဘယ့်ကြောင့် သင် ကြောက်စရာ မလိုသနည်း။ သင်သည် မကြောက်မီ ဦးစွာ မိမိကိုယ်ကို အဖြစ်မှန်တစ်ခုဖြင့် ယုံကြည်လက်ခံလာအောင်လုပ်ပြီး သင်၏ ဝိညာဉ်ရင့်သန်မှုကို ထည့်သွင်းစဉ်းစားရမည်။ သင်၌ ယောဘ၏ယုံကြည်ခြင်း၊ ယောဘ၏ ကျိုးနွံနာခံမှုနှင့် ယောဘ၏ ဘုရားသခင်အား ကြောက်ရွံ့ခြင်းတို့ ရှိသလော။ သင်၌ ယောဘ၏ သစ္စာစောင့်သိမှု အတိုင်းအတာနှင့် ဘုရားသခင်၏လမ်းခရီးနောက် လိုက်ရာ၌ အကြွင်းမဲ့ခြင်း ရှိသလော။ ဤအရာများကို တိုင်းတာလော့။ ထို့ပြင် သင်၌ ယင်းတို့တစ်ခုမျှ မရှိပါက ဘုရားသခင်သည် သင့်အား စမ်းသပ်မှုများနှင့် စစ်ဆေးခြင်းကို ခံစားစေမည်မဟုတ်ကြောင်း သင်သည် စိတ်ချနေနိုင်သည်။ အဘယ့်ကြောင့်ဆိုသော် သင်၏ ဝိညာဉ်ရင့်သန်မှုက မှန်းချက်နှင့်မကိုက်ဘဲ များစွာ လိုသေးသောကြောင့် ဖြစ်သည်။ ဘုရားသခင်၏ စမ်းသပ်မှုများနှင့် စစ်ဆေးခြင်းတို့နှင့်ပတ်သက်၍ လူတို့၌ အချို့သော အယူအဆများနှင့် စိတ်ကူးများသာမက သံသယ၊ ထိတ်လန့်ခြင်း၊ သို့မဟုတ် ရှောင်လွှဲခြင်းနှင့် သတိထားချင့်ချိန်မှုတို့လည်း ရှိသည်။ လူတို့သည် ဤအရာများနှင့်ပတ်သက်၍လည်းကောင်း၊ ဘုရားသခင် မည်ကဲ့သို့ အလုပ်လုပ်သည်နှင့် ပတ်သက်၍လည်းကောင်း လုံးစေ့ပတ်စေ့ သိနားလည်မှု ရရှိထားသည်နှင့်တစ်ပြိုင်နက် ဘုရားသခင်၏အလုပ်အပေါ် ၎င်းတို့၏ အယူအဆများက ဖြည်းဖြည်းချင်း ပျောက်ကွယ်သွားမည် ဖြစ်ကာ ၎င်းတို့သည် သမ္မာတရားလိုက်စားခြင်းနှင့် ဘုရားသခင်၏ နှုတ်ကပတ်တော်များထဲ၌ အားထုတ်ကြိုးပမ်းခြင်းကို အာရုံစိုက်မည် ဖြစ်သည်။ သူ၏ ဤနှုတ်ကပတ်တော်များအား မိန့်မြွက်ရခြင်းအကြောင်းမှာ သူ၏ရည်ရွယ်ချက်ကို စွမ်းဆောင်ရရှိရန် ဖြစ်သည်။ ဘုရားသခင်နောက် လိုက်ရာ၌ သင်သည် ဘုရားသခင်က မည်သို့အလုပ်လုပ်ပြီး လူတို့အား ကယ်တင်သည်ကို နားလည်ရမည်ဖြစ်သည်။ အကယ်၍ သင်သည် သမ္မာတရားအား လိုက်စားသောသူတစ်ဦး အမှန်တကယ်ဖြစ်လျှင် ဘုရားသခင်၏ သတ်မှတ်ချက်များအတိုင်း အမှုအရာများကို သွား၍ လုပ်ဆောင်‌လော့။ ဘုရားသခင်အား အမြင်မစောင်းနှင့်။ ထို့ပြင် ဘုရားသခင်၏စိတ်တော်အား နားလည်သဘောပေါက်ဖို့ သင်၏သေးနုပ်သော စိတ်ကို အသုံးမပြုနှင့်။ ဘုရားအလုပ်၏ စည်းမျဉ်းများမှာ အတိအကျ မည်သည့်အရာများ ဖြစ်သည်၊ လူတို့အား ဘုရားသခင်ဆက်ဆံသည့် စည်းမျဉ်းများမှာ မည်သည့်အရာများ ဖြစ်သည်၊ ဘုရားသခင်သည် လူတစ်ဦးအပေါ် မည်သည့်အတိုင်းအတာအထိ အလုပ်လုပ်သည်နှင့် ဘုရားသခင်၏ တိုင်းတာမှုစံချိန်စံညွှန်းက မည်သည့်အရာဖြစ်သည်ကို သင် နားလည်ရမည်။ ဤအရာများကို သင် နားလည်သည့်အခါ နောက်ထပ် ဘာလုပ်သင့်သနည်း။ ဘုရားသခင် မြင်တွေ့လိုသောအရာမှာ သင်သည် သမ္မာတရားလိုက်စားမှုကို လက်လျှော့ရန် မဟုတ်သကဲ့သို့ မိမိကိုယ်ကို မျှော်လင့်ချက်ပျက်သုဉ်းနေသည့် လူတစ်ဦး၏စိတ်ထားကို မြင်တွေ့လိုသည် မဟုတ်ပေ။ သင်သည် မှန်ကန်သော ဤအဖြစ်မှန်အားလုံးကို သဘောပေါက်သောအခါ သမ္မာတရားကို ပို၍ တည်ကြည်ခိုင်မာသော၊ ရဲရင့်သော၊ ယုံကြည်စိတ်ချသော ပုံစံဖြင့် သွား၍ လိုက်စားနိုင်ကာ ဘုရားသခင်သည် ဖြောင့်မတ်သော ဘုရားသခင်ဖြစ်ကြောင်း ရှင်းလင်းစွာ အသိအမှတ်ပြုသည်ကို ဘုရားသခင် မြင်တွေ့လိုသည်။ သင်သည် လမ်းဆုံးသို့ ရောက်လာသောအခါ သင့်အတွက် ဘုရားသခင်ချမှတ်ထားသည့် စံချိန်စံညွှန်းကို သင်ရောက်ရှိပြီး သင်သည် ကယ်တင်ခြင်းလမ်းကြောင်းပေါ် ရှိနေသရွေ့ ဘုရားသခင်သည် သင့်အပေါ် လက်လျှော့မည်မဟုတ်ပေ။ တရားစီရင်မှု၊ ပြစ်တင်ဆုံးမမှု၊ စမ်းသပ်မှုများ၊ စစ်ဆေးခြင်းနှင့် ပြုပြင်ခြင်းတို့အပေါ် လူတို့၏ အယူအဆများနှင့် ပတ်သက်၍ ယခုလောလောဆယ်တော့ ထိုမျှသာဖြစ်သည်။ အသေးစိတ် လက္ခဏာသွင်ပြင် အမြောက်အမြား ရှိနေသေးကာ ဤတိုတောင်းသော ဟောပြောချက်ဖြင့် ရှင်းရှင်းလင်းလင်း ရှင်းပြဖို့ များလွန်းလှသည်။ လူတို့သည် နေ့စဉ်အသက်တာ၌ ဤအယူအဆများကို မည်သို့ သိသာထင်ရှားစေပြီး ထုတ်ဖော်သည်နှင့် ပတ်သက်၍ ဥပမာအချို့ပေးဖို့ လိုမည်ဖြစ်ကာ သင်တို့သည် လူတို့၏ အယူအဆများကို ဤလက်တွေ့ဘဝ ဥပမာများအားဖြင့် နားလည်နိုင်ဖို့ သို့မဟုတ် အဓိပ္ပာယ်ကောက်နိုင်ဖို့အတွက်၊ ထို့ပြင် ဤအရာများသည် လက်တွေ့အရှိတရားနှင့် ကွဲလွဲပြီး ဘုရားသခင်၏ စည်းမျဉ်းများ၊ စံချိန်စံညွှန်းများနှင့် ဆန့်ကျင်သည့် အယူအဆများဖြစ်ကြောင်း သဘောပေါက်နိုင်ဖို့အတွက် ဇာတ်လမ်းတိုအချို့ကို ပြောပြပြီး ရိုးရှင်းသော ဇာတ်ကောင်များနှင့် ဇာတ်ကွက်များအနည်းငယ်ကို ထည့်သွင်းဖို့ လိုမည်ဖြစ်သည်။ ဘုရားသခင်သည် ထိုသို့ပင် မပြုသောကြောင့် သင်သည် အဘယ့်ကြောင့် ကျိုးကြောင်းမမြင်ဘဲ စဉ်းစားပြီး ထင်ကြေးပေးနေရသနည်း။ အကယ်၍ သင်သည် သင်၏ကိုယ်ပိုင် အယူအဆများနှင့် စိတ်ကူးများဖြင့် အဆက်မပြတ် အသက်ရှင်ပါက သင်သည် ဘုရားသခင်၏ သတ်မှတ်ချက်များအတိုင်း သမ္မာတရားလိုက်စားမှု လမ်းကြောင်းနောက်သို့ လုံးဝဥဿုံ လိုက်မည် မဟုတ်သည့်အပြင် ဘုရားသခင်၏ သတ်မှတ်ချက်များမှ အမြဲတမ်း ဝေးကွားနေမည်ဖြစ်သည်။ ဤအတိုင်းဆက်သွားနေပါက သင်သည် လက်တွေ့လုပ်ဆောင်ဖို့ လမ်းကြောင်းရှိမည် မဟုတ်သည့်အပြင် ဘောင်ခတ်ခြင်းများကို အမြဲတမ်း ခံရဖွယ်ရှိမည်ဖြစ်သည်။ မည်သည့်နေရာ သွားသည်ဖြစ်စေ နေရာတိုင်းတွင် အဟန့်အတားကြုံရမည် ဖြစ်ကာ မည်သည့်အရာလုပ်ရမည်နှင့် ပတ်သက်၍ သင့်အား လမ်းပျောက်စေမည် ဖြစ်သည့်အပြင် မည်သည့်အရာမျှ စိုးစဉ်းပင် ချောမွေ့မည်မဟုတ်ပေ။ ရလဒ်အနေဖြင့် အဆုံးတွင် သင်သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို လက်ခံရရှိဖို့ပင် အခွင့်ရှိမည် မဟုတ်ပေ။ ကြေကွဲဝမ်းနည်းဖွယ် ကောင်းလိုက်ပါတကား။

ဘုရားသခင်ကို ယုံကြည်ခြင်းနှင့် ပတ်သက်လာလျှင် ယခင်က သင်တို့အပေါ် မည်သူမျှ အလေးအနက်မထားဖူးပေ။ ယခုအချိန်သည် အလွန်အရေးပါသော အဆင့်ဖြစ်သောကြောင့် အလေးအနက်ထားရမည့် အချိန်ဖြစ်၏။ အချိန်သည် ကုန်လွန်နေသဖြင့် ဘုရားသခင်အား ယုံကြည်ခြင်းကို ဆော့ကစားရမည့်အရာအဖြစ် သဘောမထားနှင့်။ ဘုရားသခင်သည် လူတို့အား စုံလင်အောင်ပြုလုပ်ရန်နှင့် လူတို့အား ကယ်တင်ရန် စိတ်ပိုင်းဖြတ်ထားပြီး ဖြစ်ကာ ဤအလုပ်ကို လုံးစေ့ပတ်စေ့ အပြီးသတ်လိုသည်။ သူသည် ယင်းကို မည်ကဲ့သို့ လုံးစေ့ပတ်စေ့ လုပ်မည်နည်း။ လူတို့သည် ယင်းကို ရှင်းလင်းစွာ သဘောပေါက်ပြီး လမ်းမလွဲနိုင်ဖို့အတွက် ၎င်းတို့အား သမ္မာတရား၏ လက္ခဏာသွင်ပြင်များ အားလုံးကို ပြောပြခြင်းအားဖြင့် ဖြစ်သည်။ ဘုရားသခင်က သင် လမ်းလွဲသောအခါ သင့်ကို ဆုံးမပဲ့ပြင်မည်ဖြစ်သည်။ အကယ်၍ သင်သည် သင့်ကိုယ်ပိုင်လမ်းကြောင်းပေါ်တွင် မကြာခဏ လမ်းလွဲပါက ဘုရားသခင်သည် လမ်းကြောင်းမှန်ပေါ်သို့ သင်ပြန်လှည့်လာသည်အထိ သင့်ကို ဆက်လက်၍ ဆုံးမပဲ့ပြင်မည်ဖြစ်သည်။ အဆုံးတွင် အကယ်၍ ဘုရားသခင်က သူတတ်နိုင်သမျှကို လုပ်ဆောင်ထားပြီး သင်သည် ဘုရားသခင်၏ သတ်မှတ်ချက်များကို မပြည့်မီခဲ့သေးပါက အခြားမည်သူ့ကို အပြစ်တင်ဖို့ ရှိသနည်း။ သင့်ကိုယ်သင်သာ အပြစ်တင်နိုင်သည်။ ထိုအချိန်တွင် လူတို့ပြုလုပ်စရာ ရှိသမျှမှာ ရင်ဘတ်စည်တီးပြီး သည်းထန်စွာ ငိုကြွေးဖို့သာ ဖြစ်၏။ လူတို့၏ သမ္မာတရားနားလည်မှုနှင့် ပတ်သက်လာလျှင် အရေးကြီးဆုံးအရာမှာ အဘယ်နည်း။ ၎င်းတို့သည် သမ္မာတရားကို လက်ခံရယူရမည် ဖြစ်ကာ လက်ခံရယူပြီးနောက်တွင် သမ္မာတရားကို ရှာဖွေပြီး ၎င်းတို့၏ နေ့စဉ်အသက်တာနှင့် ဆက်စပ်နိုင်ရမည်ဖြစ်သည်။ ဤသို့အားဖြင့်သာ လူတို့သည် သမ္မာတရားနှင့်ပတ်သက်၍ စစ်မှန်သော သိနားလည်မှုကို ဖြည်းဖြည်းချင်း ရရှိနိုင်လေသည်။ သင်သည် တရားဒေသနာများကို နာယူပြီး ယင်းတို့၏ တိုက်ရိုက်အဓိပ္ပာယ်ကို နားလည်သောအခါ နားလည်သည်ဟု သင်ထင်မှတ်၏၊ ဤသည်မှာ သမ္မာတရားအား အမှန်တကယ် နားလည်ခြင်းမဟုတ်ပေ။ ယင်းမှာ အယူဝါဒအား သိနားလည်ခြင်းတစ်ခုသာ ဖြစ်သည်။ တရားဒေသနာ၏ စာသားအတိုင်း အဓိပ္ပာယ်ကို သင်နားလည်သည်နှင့် မိမိကိုယ်ကို သိလာနိုင်ပြီး သမ္မာတရားကို လက်တွေ့လုပ်ဆောင်နိုင်ဖို့အလို့ငှာ ယင်းကို လက်တွေ့ဘဝရှိ သင့်ကိုယ်ပိုင် အခြေအနေ၊ သင့်ကိုယ်ပိုင် ဝင်ရောက်မှုနှင့် ဆက်စပ်ရမည်။ ထိုနည်းလမ်းဖြင့်သာ သမ္မာတရားစစ်မှန်မှုထဲသို့ ဝင်ရောက်လေသည်။ ဤနည်းအတိုင်း လက်တွေ့မလုပ်ဆောင်လျှင် သမ္မာတရားသည် သင်နှင့် ဘာမျှမဆိုင်၊ ဘုရားသခင်၏ နှုတ်ကပတ်တော်များသည် သင်နှင့် ဘာမျှမဆိုင်၊ ထို့ကြောင့် ဘုရားသခင်သည် သင်နှင့် ဘာမျှမဆိုင်ပေ။ သင်သည် သမ္မာတရားကို လက်တွေ့မလုပ်ဆောင်လျှင် မည်သည့်အရာမျှ ရရှိမည်မဟုတ်ပေ။

၂၀၁၈ ခုနှစ်၊ အောက်တိုဘာလ ၁၁ ရက်


မိမိ၏ အယူအဆများကို ဖြေရှင်းခြင်းအားဖြင့်သာ ဘုရားသခင်ကို ယုံကြည်ခြင်း၏ မှန်သော လမ်းကြောင်းကို စတင်နိုင်သည် (၃)

ယနေ့တွင် အယူအဆများနှင့်ဆိုင်သည့်ကိစ္စအကြောင်း ဆက်၍ မိတ်သဟာယပြုကြမည်။ ဤအကြောင်းကို ငါတို့ ယခင်က နှစ်ကြိမ်မျှ မိတ်သဟာယပြုခဲ့ကြပြီဖြစ်ပြီး ယနေ့တွင် အဆုံးသတ်ဖို့ နောက်တစ်ကြိမ် မိတ်သဟာယပြုကြမည် ဖြစ်သည်။ ယခင်က မိတ်သဟာယပြုခဲ့သည့်အရာနှင့် စပ်လျဉ်း၍ ယင်းနောက်တွင် သင်တို့သည် သင်တို့ကြားထဲ၌ ပြောဆိုဆွေးနွေးသင့်သည်။ ထို့နောက် ဤအရာများကို ဆင်ခြင်နှလုံးသွင်းပြီး နည်းနည်းချင်း တွေ့ကြုံသင့်သည်။ ဤအကြောင်းအရာများကို တစ်ရက်နှစ်ရက်တည်းဖြင့် အပြည့်အဝ သဘောမပေါက်နိုင်ချေ။ လူတစ်ဦးသည် ယင်းတို့ကို ဘဝတွင် တွေ့ကြုံခြင်းနှင့် လေ့လာစိစစ်ခြင်းဖြင့်သာ တဖြည်းဖြည်း နားလည်လာနိုင်သည်။ မှတ်ဉာဏ်တစ်ခုတည်းကို အခြေခံ၍ ယခု သင်တို့မိတ်သဟာယပြုနိုင်သည်မှာ အလွတ်ကျက်မှတ်၍ သင်ယူခြင်းသာလျှင် ဖြစ်၏။ ဘုရားသခင်၏ နှုတ်ကပတ်တော်များအား စားသောက်ခြင်းသည် တွေ့ကြုံမှု လိုအပ်သည်။ တကယ့်ဘဝ အတွေ့အကြုံကို အချိန်အတန်ကြာ ဖြတ်သန်းပြီးနောက်မှသာ စစ်မှန်သော နားလည်မှုနှင့် တန်ဖိုးထားမှုကို ရရှိနိုင်သည်။ လူတို့၏ အယူအဆများတွင် အဓိကအားဖြင့် ဘုရားသခင်နှင့် ဘုရားသခင်၏ အလုပ်အပေါ် ၎င်းတို့၏ အယူအဆများ ပါဝင်သည်။ ဤအယူအဆ နှစ်မျိုးသည် လူတို့၏လိုက်စားမှု၊ အကြောင်းကိစ္စများအား ၎င်းတို့ရှုမြင်သည့် နည်းလမ်း၊ ဘုရားသခင်အား ၎င်းတို့၏ နားလည်မှုနှင့် သဘောထားတို့အပေါ် အကျိုးသက်ရောက်မှု အရှိဆုံးဖြစ်ပြီး ဘုရားသခင်အား ယုံကြည်ခြင်း၌ ၎င်းတို့လျှောက်လှမ်းသည့် လမ်းကြောင်းသာမက ၎င်းတို့၏ အသက်တာအတွက် ၎င်းတို့ရွေးချယ်သည့် ဦးတည်ချက်နှင့် ရည်ရွယ်ချက်များအပေါ် ပို၍ပင် အကျိုးသက်ရောက်သည်။ ငါတို့၏ ယခင်မိတ်သဟာယပြုချက် နှစ်ခုမှနေ၍ အယူအဆများမှာ မည်သည့်အရာဖြစ်ကြောင်း သင်တို့ ယခု အတိအကျ အဓိပ္ပာယ်ဖွင့်ဆိုနိုင်သလော။ ဘုရားသခင်အား ယုံကြည်ခြင်းနှင့် ဆိုင်သည့် စိတ်ကူးများသည် အယူအဆတစ်မျိုးပင် ဖြစ်၏။ ဤစိတ်ကူးများသည် လူတို့၏ အပြောအဆိုနှင့် အပြုအမူတွင်သာမက စားသောက်ခြင်း၊ ဝတ်ဆင်ခြင်း၊ နေထိုင်ခြင်းနှင့် သွားလာခြင်းကဲ့သို့သော ၎င်းတို့၏ နေ့စဉ်အသက်ရှင်မှု၏ အသေးအဖွဲလေးများ၏ အပေါ်ယံအပြုအမူအချို့၌ အဓိကအားဖြင့် ပေါ်လွင်ထင်ရှားသည်။ ဤသည်မှာ အခြေခံအကျဆုံး အဆင့်ဖြစ်၏။ နောက်တစ်ဆင့်သွားရလျှင် ဘုရားသခင်အား ယုံကြည်ခြင်း၌ လူတစ်ဦး၏ လိုက်စားမှုနှင့် ထိုသို့လိုက်စားရာ၌ သူလျှောက်လှမ်းသည့် လမ်းကြောင်းသာမက ဘုရားသခင်၏အလုပ်နှင့် ပတ်သက်၍ လူတို့၏ တောင်းဆိုမှုများ၊ စိတ်ကူးများ၊ အထင်လွဲမှားမှုများတို့နှင့် ဆိုင်သည့် စိတ်ကူးအချို့ ရှိသည်။ ဤအထင်လွဲမှားမှုများတွင် မည်သည့်အရာ ပါဝင်သနည်း။ ယင်းတို့ကို အဘယ့်ကြောင့် အထင်လွဲမှားမှုများဟု ခေါ်သနည်း။ အထင်လွဲမှားမှုများဟု ငါတို့ဆိုသောအခါ ယင်းသည် မှန်ကန်သင့်လျော်သော ထင်မြင်ချက် မဟုတ်သည်မှာ သေချာ၏။ ထိုအစား ယင်းမှာ အဖြစ်မှန်များနှင့် တစ်ထပ်တည်းမကျသည့်၊ သမ္မာတရားနှင့် မညီညွတ်သည့်၊ ဘုရားသခင်၏ အလုပ်၊ ဘုရားသခင်၏ စိတ်သဘောထားနှင့် လိုက်လျောညီထွေမှု မရှိဘဲ ဆန့်ကျင်သည့် အရာတစ်ခု၊ သို့မဟုတ် လူတို့၏ အယူအဆများ၊ စိတ်ကူးများနှင့် အသိပညာတို့မှ ခံယူရရှိသည့် လူ့ဆန္ဒနှင့်ဆိုင်သော အရာတစ်ခုဖြစ်ကာ ဘုရားသခင်ကိုယ်တော်တိုင် သို့မဟုတ် ဘုရားသခင်၏ အလုပ်နှင့် မည်သို့မျှမသက်ဆိုင်ပေ။ ဤကဲ့သို့သော အယူအဆ၊ စိတ်ကူး၊ အထင်လွဲမှားမှုများနှင့် တောင်းဆိုမှုမျိုးတို့ ပေါ်ပေါက်သောအခါ ယင်းမှာ ဘုရားသခင်နှင့်လည်းကောင်း၊ သူ၏အလုပ်နှင့်လည်းကောင်း ပတ်သက်၍ လူတို့၏ အယူအဆများက အထွတ်အထိပ်ရောက်ပြီဟု ဆိုလိုသည်။ ထိုအဆင့်တွင် လူတို့နှင့် ဘုရားသခင်ကြားမှ ဆက်ဆံရေးမှာ မည့်သည့်အရာ ဖြစ်သွားသနည်း။ (၎င်းတို့အကြားတွင် အတားအဆီးတစ်ခု ဖြစ်ပေါ်လာသည်။) လူတို့နှင့် ဘုရားကြားတွင် အတားအဆီးတစ်ခု ရှိ၏။ ဤသည်မှာ စိုးရိမ်ရသော အရေးကိစ္စ ဟုတ်သလော။ (ဟုတ်ပါသည်။) ထိုသို့သော အတားအဆီးတစ်ခု ဖြစ်ပေါ်လာသောအခါ ယင်းမှာ လူတို့၏ အယူအဆများနှင့် စိတ်ကူးများက အလွန်ပြင်းထန်သည်ဟု ဆိုလိုသည်။ လူတို့နှင့် ဘုရားကြားတွင် အတားအဆီးတစ်ခု ဖြစ်ပေါ်လာသောအခါ ယင်းမှာ ၎င်းတို့သည် ဘုရားသခင်လုပ်ဆောင်ခဲ့ပြီးသည့် အရာအချို့အပေါ် မကျေနပ်သည်ကို ဆိုလိုကာ ၎င်းတို့သည် ဘုရားသခင်အပေါ် နောက်ထပ် ရင်ဖွင့်လိုစိတ် မရှိတော့ခြင်း၊ ဘုရားသခင်အား ဘုရားအဖြစ် သဘောမထားလိုခြင်း၊ သို့မဟုတ် ဘုရားသခင်အား ကျိုးနွံနာခံမှု မရှိလိုခြင်း ဖြစ်သည်။ ၎င်းတို့သည် ဘုရားသခင်၏ ဖြောင့်မတ်ခြင်းနှင့် စိတ်သဘောထားကို စတင် ယုံမှားသံသယရှိလာသည်။ ဤအရာနောက်သို့ မည်သည့်သရုပ်သကန်များက ချက်ချင်း လိုက်သနည်း။ (အတိုက်အခံလုပ်ခြင်း ဖြစ်သည်။) အကယ်၍ လူတို့သည် သမ္မာတရားကို မရှာဖွေလျှင် ဤအထင်လွဲမှားမှုက ၎င်းတို့၏ စိတ်နှလုံးထဲတွင် အတားအဆီးတစ်ခုကို ဖန်တီးရုံမျှမက သမ္မာတရား၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ အချုပ်အခြာအာဏာကို အတိုက်အခံလုပ်ခြင်းဟူသည့် အတိုက်အခံလုပ်ခြင်းဆီသို့ ချက်ချင်း ဦးတည်စေသည်။ ၎င်းတို့က “ကိုယ်တော်ပြုလုပ်နေသည့် အရာသည် မသင့်လျော်ပါ။ ယင်းကို ကျွန်ုပ် သဘောမကျသကဲ့သို့ သဘောလည်း မတူပါ” ဟု ဆိုလျက် ဘုရားသခင် လုပ်ဆောင်ခဲ့ပြီးသည့် အရာအပေါ် မကျေမနပ် ဖြစ်လာသည်။ သွယ်ဝိုက်ညွှန်းဆိုသောအမှာစကားမှာ “ကျွန်ုပ်သည် ကျိုးနွံနာခံနိုင်ခြင်း မရှိ။ ဤသည်မှာ ကျွန်ုပ်၏ ရွေးချယ်မှုဖြစ်သည်။ ကွဲလွဲသောအမြင်တစ်ခုကို ကျွန်ုပ် ဖွင့်ဟလိုသည်။ ဘုရားသခင်၏ နှုတ်ကပတ်‌တော်များနှင့်၊ သမ္မာတရားနှင့်၊ ဘုရားသခင်၏ တောင်းဆိုချက်များနှင့် ခြားနားသည့် ထင်မြင်ချက်တစ်ခုကို ကျွန်ုပ် ဖွင့်ဟလိုသည်” ဟူ၍ ဖြစ်သည်။ ဤသည်မှာ မည်သို့သော အပြုအမူမျိုးဖြစ်သနည်း။ (၎င်းတို့သည် ပွက်ပွက်ညံအောင် ကန့်ကွက်နေခြင်း ဖြစ်သည်။) အတိုက်အခံလုပ်ခြင်း နောက်တွင် ပွက်ပွက်ညံအောင် ကန့်ကွက်ခြင်းနှင့် ဆန့်ကျင်ခြင်း ထွက်ပေါ်သည်။ ဤသည်မှာ အရှိန်မြင့်တက်ခြင်း ဖြစ်၏။ လူတစ်ဦး၏ ဖောက်ပြန်ပျက်စီးသော စိတ်သဘောထားက နေရာယူသောအခါ အယူအဆတစ်ခုတည်းကပင် သူနှင့် ဘုရားကြား၌ အတားအဆီးနှင့် အထင်လွဲမှားမှုများကို ဖန်တီးနိုင်သည်။ အကယ်၍ ဤသည်ကို သမ္မာတရား ရှာဖွေခြင်းအားဖြင့် ချက်ချင်း မဖြေရှင်းပါက အတားအဆီးသည် ပို၍ကြီးမားလာပြီး ထူထဲသော တံတိုင်းတစ်ခု ဖြစ်လာသည်။ သင်သည် ဘုရားသခင်၏ ဘုရားသဘောသဘာဝ အနှစ်သာရကို မဆိုနှင့်၊ ဘုရားသခင် သို့မဟုတ် သူ၏ စစ်မှန်သော ဖြစ်တည်မှုကို နောက်ထပ် မတွေ့မြင်ရတော့ပေ။ လူဇာတိခံယူထားသော ဘုရားသခင်သည် အမှန်တကယ် ဘုရားဟုတ်မဟုတ်ဆိုသည်ကို သင် စတင်၍ သံသယဖြစ်လာသည်။ သင်သည် ဘုရားသခင်၏ နှုတ်ကပတ်တော်အား စားသောက်ရာ၌ စိတ်ဝင်စားမှု ပျောက်ဆုံးသွားပြီး ဘုရားသခင်ထံ ဆုမတောင်းလိုတော့ချေ။ ဤသို့ဖြင့် ဘုရားသခင်နှင့် သင်၏ ဆက်ဆံရေးသည် ပို၍ပို၍ ဝေးကွာလာသည်။ လူတို့သည် အဘယ့်ကြောင့် ထိုကဲ့သို့သော အပြုအမူများကို ပြသနိုင်သနည်း။ အဘယ့်ကြောင့်ဆိုသော် ၎င်းတို့သည် ဘုရားသခင်ပြုလုပ်ခဲ့ပြီးသည့် အရာက ၎င်းတို့၏ စိတ်နှလုံးများကို နာကျင်စေပြီးပြီ၊ ၎င်းတို့၏ ဂုဏ်သိက္ခာကို နစ်နာစေပြီးပြီ၊ ထို့ပြင် ၎င်းတို့၏ လူ့အရည်အသွေးကို အရှက်ရစေပြီးပြီဟု ခံစားကြသောကြောင့် ဖြစ်၏။ ဤသည်မှာ အမှန်တကယ် ဤသို့ဟုတ်သလော။ (မဟုတ်ပါ။) သို့ဆိုလျှင် အမှန်တွင် မည်သည့်အရာ ဖြစ်ပျက်နေသနည်း။ (ယင်းမှာ လူတို့၏ လိုအင်ဆန္ဒများ မပြည့်ဝသည့်အပြင် ၎င်းတို့ကြုံတွေ့ခဲ့ပြီးသည့် အခြေအနေသည် ၎င်းတို့၏ကိုယ်ပိုင် အကျိုးအမြတ်များနှင့် ပါဝင်ပတ်သက်ခဲ့ပြီး ဖြစ်သောကြောင့်ပင်။) ယင်းမှာ လူတို့၌ ဖောက်ပြန်ပျက်စီးသော စိတ်သဘောထား ရှိသောကြောင့်ဖြစ်သည်။ ၎င်းတို့၏ လွန်ကဲသော လိုအင်ဆန္ဒများ ချက်ချင်း မပြည့်ဝသောအခါ ၎င်းတို့သည် ဘုရားသခင်အား အတိုက်အခံလုပ်လာပြီး သူ့အနေဖြင့် လူ့အယူအဆများနှင့် မကိုက်ညီသည့် နည်းလမ်းဖြင့် အလုပ်လုပ်ခဲ့ပြီးဖြစ်သည်ကို အလွန်အမင်း မကျေမနပ် ဖြစ်လာကြသည်။ ဘုရားသခင် ပြုလုပ်နေသည့်အရာသည် သမ္မာတရား ဖြစ်ကြောင်း၊ ဘုရားသခင်၏ ချစ်ခြင်းမေတ္တာ ဖြစ်ကြောင်းနှင့် လူတို့အား ကယ်တင်ခြင်းဟူသည့် ရည်ရွယ်ချက်အတွက် ဖြစ်ကြောင်း ၎င်းတို့ ဝန်လည်းမဝန်ခံ၊ လက်လည်းမခံကြပေ။ ၎င်းတို့တွင် ဘုရားသခင် ပြုလုပ်ခဲ့ပြီးသည့် အရာနှင့်ပတ်သက်၍ အယူအဆများနှင့် အထင်လွဲမှားမှုများ ဖြစ်ပေါ်လာကာ ယင်းမှာ ၎င်းတို့၏ ဖောက်ပြန်ပျက်စီးသော စိတ်သဘောထားက ထိန်းချုပ်နေသည်ဟု ဆိုလိုသည်။ ဤအတားအဆီးများ ပေါ်လာပြီးနောက် လူတို့သည် အယူအဆများဖြင့် အသက်ရှင်သောအခါ ၎င်းတို့ထုတ်ဖော်သည့် ဖောက်ပြန်ပျက်စီးသော စိတ်သဘောထားမျိုးစုံ၏ သရုပ်သကန်များမှာ အဘယ်နည်း။ ၎င်းတို့သည် ဘုရားသခင်ကို ကြောက်ရွံ့ဖို့ သို့မဟုတ် နောင်တရဖို့ မဆိုထားဘိ၊ ရှာလည်းမရှာဖွေ၊ စောင့်လည်း မစောင့်ဆိုင်း၊ သို့မဟုတ် ကျိုးနွံနာခံခြင်းလည်း မရှိပေ။ ၎င်းတို့သည် ပထမဦးစွာ စေ့စေ့စပ်စပ် စစ်ဆေးကာ အကဲဖြတ်ပြီးနောက် ပြစ်တင်ရှုတ်ချသည့်အပြင် နောက်ဆုံးတွင် အတိုက်အခံလုပ်ခြင်း လာလေသည်။ ဤအပြုအမူများသည် ရှာဖွေခြင်း၊ စောင့်ဆိုင်းခြင်း၊ ကျိုးနွံနာခံခြင်း၊ လက်ခံခြင်းနှင့် နောင်တရခြင်းကဲ့သို့သော အပြုသဘောဆောင်သည့် သရုပ်သကန်များ၏ တကယ့်ဆန့်ကျင်ဘက် ဖြစ်သည် မဟုတ်လော။ (ဟုတ်ပါသည်။) သို့ဆိုလျှင် ဤအပြုအမူများအားလုံးသည် ဆန့်ကျင်ဘက်အရာများ ဖြစ်ကြသည်။ ယင်းတို့သည် ဖောက်ပြန်ပျက်စီးသော စိတ်သဘောထား ထုတ်ဖော်ခြင်း ဖြစ်သည်။ ယင်းမှာ ၎င်းတို့၏ လုပ်ဆောင်ချက်များနှင့် ထင်မြင်ချက်များကိုသာမက ၎င်းတို့၏ သဘောထား၊ ရည်ရွယ်ချက်များနှင့် လူများ၊ ဖြစ်ရပ်များနှင့် အမှုအရာများအား အကဲဖြတ်ခြင်းအပေါ် ရှုထောင့်အမြင်များကို ထိန်းချုပ်နေသည့် ၎င်းတို့၏ ဖောက်ပြန်ပျက်စီးသော စိတ်သ‌ဘောထားပင် ဖြစ်၏။ လူတို့သည် စေ့စေ့စပ်စပ် ကြည့်ရှုစစ်ဆေးခြင်း၊ ခွဲခြမ်းစိတ်ဖြာခြင်း၊ အကဲဖြတ်ခြင်း၊ ရှုတ်ချခြင်းနှင့် အတိုက်အခံလုပ်ခြင်းကို ပြုလုပ်သောအခါ ၎င်းတို့လျှောက်သည့် နောက်ထပ်ခြေလှမ်းမှာ အဘယ်နည်း။ (ဆန့်ကျင်ခြင်း ဖြစ်၏။) ဤတွင် ဆန့်ကျင်ခြင်း လာလေသည်။ ဆန့်ကျင်ခြင်း၏ သရုပ်သကန်အချို့မှာ အဘယ်နည်း။ (အပျက်သဘောဆောင်ခြင်း၊ မိမိ၏ တာဝန်များကို စွန့်လွှတ်ခြင်းတို့ ဖြစ်ပါသည်။) အပျက်သဘောဆောင်ခြင်းသည် အချက်တစ်ခုဖြစ်သည်။ ၎င်းတို့သည် အလုပ်တွင် အပျက်သဘောဆောင်သည့် ပုံစံဖြင့် ခိုကပ်ကာ ၎င်းတို့၏ တာဝန်များကို စွန့်လွှတ်ကြသည်။ အခြားရှိသေးသလော။ (အယူအဆများကို ဖြန့်ဝေခြင်း ဖြစ်သည်။) (အကဲဖြတ်ချက်များပေးခြင်း ဖြစ်ပါသည်။) အကဲဖြတ်ချက်များ ပေးခြင်း၊ အယူအဆများကို ဖြန့်ဝေခြင်း၊ ဤအရာများအားလုံးသည် ဘုရားသခင်အား ပွက်ပွက်ညံအောင် ကန့်ကွက်ခြင်းနှင့် ဆန့်ကျင်ခြင်းတို့၏ သရုပ်သကန်အချို့ ဖြစ်ကြသည်။ အခြားမည်သည့်အရာရှိသေးသနည်း။ (၎င်းတို့သည် ဘုရားသခင်ကို သစ္စာဖောက်ပြီး မှန်သောလမ်းခရီးကို သစ္စာဖောက်ကောင်း ဖောက်ကြမည်။) ယင်းမှာ အားလုံးအနက် အဆိုးဝါးဆုံးဖြစ်၏။ လူတစ်ဦးသည် ဤအဆင့်သို့ ရောက်သောအခါ ၎င်းတို့၏ နတ်ဆိုးဆန်သော သဘာဝက လုံးလုံး ပေါ်လာကာ ဘုရားသခင်ကို လုံးလုံးလျားလျား ငြင်းပယ်ပြီး သစ္စာဖောက်သည့်အပြင် မည်သည့်အခါ၌မဆို ဘုရားသခင်ထံမှ ရှောင်လွှဲနိုင်သည်။

ယခုလေးတင်၌ ဘုရားသခင်အား ပွက်ပွက်ညံအောင် ကန့်ကွက်ပြီး ဆန့်ကျင်သည့် အပြုအမူများ၏ သရုပ်သကန်အမျိုးမျိုးမှာ မည်သည့်အရာများ ဖြစ်ခဲ့သနည်း။ (အလုပ်တွင် အပျက်သဘောဆောင်သော ပုံစံဖြင့် ခိုကပ်ခြင်း၊ မိမိ၏ တာဝန်များကို စွန့်လွှတ်ခြင်း ဖြစ်၏။) (ဘုရားသခင်ကို ဝေဖန်ကောက်ချက်ချခြင်း ဖြစ်၏။) ဘုရားသခင်နှင့် သူ၏အလုပ်ကို ဝေဖန်ကောက်ချက်ချခြင်းဖြစ်၏။ (ထို့နောက် အယူအဆများကို ဖြန့်ဝေခြင်းနှင့်‌ နောက်ဆုံးတွင် ဘုရားသခင်ကို သစ္စာဖောက်ခြင်း ဖြစ်၏။) ပို၍အသေးစိတ် ပြောကြစို့။ အယူအဆများအား ဖြန့်ဝေရာ၌ မကျေမနပ်ပြောခြင်း တစ်စုံတစ်ရာ ပါဝင်သလော။ (ပါဝင်ပါသည်။) တစ်ခါတစ်ရံတွင် အယူအဆများအား ဖြန့်ဝေခြင်းသည် “ဘုရားသခင် ပြုလုပ်သည့်အရာသည် မဖြောင့်မတ်” “ကျွန်ုပ်သည် ဘုရားသခင်ကို ယုံကြည်ပြီး လူတို့ကို ယုံကြည်သည်မဟုတ်” ဟူသည်နှင့် “ဘုရားသခင်သည် ဖြောင့်မတ်သည်ဟု ကျွန်ုပ်ယုံကြည်သည်” ဟူသည့်အရာကဲ့သို့သော မကျေမနပ်ပြောခြင်းနှင့် ရောနှောတတ်သည်။ ဤစကားများတွင် မကျေနပ်သည့် အရိပ်အငွေ့များ ပါရှိသည်။ အပျက်သ‌ဘောဆောင်သော ပုံစံဖြင့် ခိုကပ်ခြင်း၊ အယူအဆများကို ဖြန့်ဝေခြင်းနှင့် ဘုရားသခင်ကို ဝေဖန်ကောက်ချက်ချခြင်းတို့အားလုံးသည် တော်တော်ဆိုးဝါးသော အပြုအမူများ ဖြစ်သော်လည်း အဆိုးဝါးဆုံးမှာ သစ္စာဖောက်ခြင်းဖြစ်သည်။ ဤလေးခုသည် အတော်ပင် သိသာထင်ရှားသည်၊ အတော်ပင် ဆိုးဝါးသည်၊ ထို့ပြင် ဘုရားသခင်ကို တိုက်ရိုက် ခုခံသည့် သဘာဝနှင့် စပ်ဆိုင်သည်။ သင်တို့ စဉ်းစားမိနိုင်သည့်၊ တွေ့မြင်ခဲ့ဖူးသည့်၊ သို့မဟုတ် သင်တို့ကိုယ်တိုင်ပင် ပြုလုပ်ခဲ့ဖူးသည့် ဤအပြုအမူများထဲရှိ သတ်သတ်မှတ်မှတ်ရှိသော သရုပ်သကန်အချို့မှာ အဘယ်နည်း။ (ဤတွင် လှုံ့ဆော်မှုလည်း ရှိ၏။ ဘုရားသခင်အပေါ် မကျေနပ်ချက်ကို ရင်ဖွင့်ဖို့အတွက် အချို့က ပို၍ပင်များသော လူတို့ကို ဘုရားသခင်အား ဆန့်ကျင်ရန် လှုံ့ဆော်ကြသည်။) ဤသည်မှာ အယူအဆများအား ဖြန့်ဝေခြင်း၏ သရုပ်သကန်တစ်ခု ဖြစ်ပေသည်။ အပြင်ပန်းတွင် ကျိုးနွံနာခံပုံ ပေါက်သော်လည်း ဆုတောင်းစဉ်တွင် “ဤအရာကို ဘုရားသခင် ထုတ်ဖော်ပါစေ။ ကျွန်ုပ်ပြုလုပ်နေသည့် အရာမှာ မှန်ကန်၏။ အရာအားလုံးသည် အချိန်တန်လျှင် ထုတ်ဖော်ခံရမည်။ ဘုရားသခင် ဖြောင့်မတ်သည်ကို ကျွန်ုပ်သိသည်” ဟု ဆိုသောသူတို့ ရှိသလော။ ဤစကားများမှာ တိကျမှန်ကန်သည်ဟု ထင်ရသည်၊ စိတ်ချယုံကြည်နိုင်လောက်အောင်ပင် ခိုင်လုံသည်ဟု ထင်ရမည်ဖြစ်သော်လည်း ၎င်းတို့သည် ဘုရားသခင်အပေါ် အာခံဖီဆန်ခြင်းနှင့် မကျေမနပ်ဖြစ်ခြင်းတို့ကို ဖုံးကွယ်ထားကြသည်။ ဤသည်မှာ စိတ်ပိုင်းဆိုင်ရာ ဆန့်ကျင်ခြင်းဖြစ်သည်။ ယင်းမှာ အပျက်သ‌ဘောဆောင်သော ခိုကပ်ခြင်းနှင့် အပျက်သဘောဆောင်သော ဆန့်ကျင်ခြင်း ဖြစ်သည်။ အခြား လက္ခဏာသွင်ပြင်များ ရှိသလော။ (အပျက်သဘောဆောင်သော ခိုကပ်ခြင်းကိစ္စ၌ မျှော်လင့်ချက်ပျက်သုဉ်းသော ခံစားချက်၏ လွှမ်းမိုးမှုအောက် ရောက်ခြင်းနှင့် စိတ်ပျက်လက်ပျက်ဖြင့် လက်မြှောက်အရှုံးပေးခြင်းတို့လည်း ရှိကာ ဤသည်မှာ ၎င်းတို့အဖြစ်သနစ်ပင် ဖြစ်သည်၊ ဤသည်မှာ ၎င်းတို့၏ သဘာဝပင် ဖြစ်သည်ဟု ထင်မှတ်လေသည်။ ၎င်းတို့ကို မည်သူမျှ ကယ်တင်၍မရသည့်အတွက် ၎င်းတို့ကို ဘုရားသခင် ဖျက်ဆီးလိုက ဖျက်ဆီးစေတော့ဟု တွေးတောလေသည်။) ဤသည်မှာ တိတ်တဆိတ် အတိုက်အခံလုပ်ခြင်း ပုံစံတစ်ခုဖြစ်၏။ ၎င်းတို့၏ တကယ့်အခြေအနေမှာ အပျက်သဘောဖြစ်ကာ ဘုရားသခင်၏ လုပ်ဆောင်ချက်များသည် နားလည်၍မရသည့်အပြင်၊ လူတို့သည် ယင်းတို့ကို အမှန်တကယ် သဘောမပေါက်နိုင်သဖြင့် ဘုရားသခင်သည် ပြုလုပ်လိုသမျှကို ပြုလုပ်စေတော့ဟု စဉ်းစားလေသည်။ အပြင်ပန်းတွင် ၎င်းတို့သည် ဘုရားသခင်၏ စီစဉ်ညွှန်ကြားချက်များနှင့် အစီအမံများကို ကျိုးနွံနာခံခဲ့ပြီးဟန် တူသော်လည်း အမှန်တကယ်တွင်မူ ၎င်းတို့၏ စိတ်နှလုံးအတွင်းထဲ၌ ဘုရားသခင်၏ အစီအစဉ်များကို အကြီးအကျယ် ခုခံကြကာ အထူးသဖြင့် မကျေမနပ်ဖြစ်ပြီး အာခံဖီဆန်ကြသည်။ ၎င်းတို့က ဤသည်မှာ ဘုရားသခင်၏ လုပ်ဆောင်ချက်ဖြစ်ကြောင်း အသိအမှတ် ပြုနှင့်ပြီးဖြစ်ကာ နောက်ထပ် မည်သည့်တောင်းဆိုချက်မျှ မပြုလုပ်ကြတော့ပေ။ သို့ဆိုလျှင် ဤသည်မှာ အတိုက်အခံလုပ်သော သဘောထားဖြစ်သည်ဟု အဘယ့်ကြောင့် ဆိုသနည်း။ ယင်းကို အဘယ့်ကြောင့် ဤနည်းဖြင့် သရုပ်ဖော်သနည်း။ အမှန်တွင် ၎င်းတို့၏ အသိစိတ်ထဲ၌ ဤအကြောင်းကိစ္စကိုလည်း မရှုတ်ချလိုပေ။ ၎င်းတို့က “ဘုရားသခင် ပြုလုပ်ခဲ့ပြီးသောအရာသည် မှားယွင်း၏။ ထိုအရာကို ကျွန်ုပ် လက်မခံပေ။ ဘုရားသခင် ပြုလုပ်ခဲ့ပြီးသော အခြားအရာများကို ကျွန်ုပ် ကျိုးနွံနာခံနိုင်သော်လည်း ဤအရာကို မနာခံနိုင်ပေ။ မည်သို့ဆိုစေ ဤအတွက်ကြောင့် ကျွန်ုပ်သည် အလုပ်၌ အပျက်သဘောဆောင်သော ပုံစံဖြင့် ခိုကပ်လိုက်မည်” ဟူသည့် သန္နိဋ္ဌာန်တစ်ခု မချလိုပေ။ ၎င်းတို့၏ မသိစိတ်ထဲတွင် ၎င်းတို့၏အခြေအနေမှာ ဤကဲ့သို့မဟုတ်၊ ၎င်းတို့၌ ဤနားလည်သဘောပေါက်ခြင်း မရှိပေ။ ၎င်းတို့၏ စိတ်နှလုံးထဲ၌ ၎င်းတို့သည် အတော်ပင် ဖီဆန်တတ်သည်၊ မကျေမနပ်ဖြစ်သည်၊ သို့မဟုတ် မခံမရပ်နိုင်အောင် ဖြစ်သည်။ လူအချို့သည် ဘုရားသခင်၏ လုပ်ဆောင်ချက်များကို မှားယွင်းသည်ဟုပင် ပြစ်တင်ရှုတ်ချနိုင်သော်လည်း၊ အမှန်တွင်မူ ၎င်းတို့ယုံကြည်သည်မှာ ဘုရားသခင်ဖြစ်သည့်အတွက် ၎င်းတို့၏ စိတ်နှလုံးအတွင်းထဲ၌ ၎င်းတို့၏ မိမိခံစားချက်မှဖြစ်သော လိုအင်ဆန္ဒများအရ ၎င်းတို့သည် မိမိ၏အသိစိတ်ထဲ၌ ဘုရားသခင်ကို ပြစ်တင်ရှုတ်ချမှု မပြုလိုပေ။ သို့ဆိုလျှင် ဤအပြုအမူသည် ဆန့်ကျင်သော အပြုအမူ ဖြစ်သည်၊ ယင်းသည် အပျက်သဘောဆောင်သော ခိုကပ်ခြင်းဖြစ်သည်၊ ထို့ပြင် ယင်း၌ အပျက်သဘောဆောင်ခြင်း အရိပ်အယောင်များ ပါရှိသည်ဟု အဘယ့်ကြောင့် ဆိုသနည်း။ အပျက်သဘောဆောင်ခြင်း ကိုယ်၌သည် ခုခံခြင်းနှင့် အတိုက်အခံလုပ်ခြင်း ပုံစံတစ်မျိုးဖြစ်ပြီး ယင်း၌ အချို့သော သရုပ်သကန်များရှိ၏။ ပထမအနေဖြင့် လူတို့သည် စိတ်ပျက်လက်ပျက်ဖြင့် အရှုံးပေးခြင်းနှင့် အပျက်သဘောဆောင်သော ပုံစံဖြင့် ခိုကပ်ခြင်းကဲ့သို့သော အခြေအနေများ ဖြစ်ပေါ်လာသောအခါ ဤအခြေအနေများသည် မှားယွင်းကြောင်း ၎င်းတို့၏ စိတ်နှလုံးထဲ၌ သတိပြုမိနိုင်သလော။ (သတိပြုမိနိုင်ပါသည်။) နှစ်နှစ်၊ သုံးနှစ်မျှသာ ယုံကြည်လာခဲ့သောသူတို့နှင့် တရားဒေသနာများကို ရံဖန်ရံခါမျှသာ ကြားသောသူတို့မှလွဲ၍ ဤအရာကို လူတိုင်း သတိပြုမိနိုင်သည်။ ထိုသူတို့သည် ဤအကြောင်းကိစ္စများကို နားမလည်ကြချေ။ သို့သော် လူတစ်ဦးသည် ဘုရားသခင်ကို အနည်းဆုံး သုံးနှစ်မျှ ယုံကြည်လာခဲ့ပြီး တရားဒေသနာများကို မကြာခဏကြား၍ သမ္မာတရားကို နားလည်သရွေ့ ၎င်းတို့၌ ဤသတိပြုမိမှု ရှိနိုင်လေသည်။ ထိုကဲ့သို့သော အခြေအနေများမှာ မှားယွင်းကြောင်း လူတို့ သဘော‌ပေါက်သောအခါ ဆန့်ကျင်ခြင်းကို ရှောင်ကြဉ်ဖို့ ၎င်းတို့ ဘာလုပ်သင့်သနည်း။ ပထမအနေဖြင့် ၎င်းတို့သည် ရှာဖွေရမည်။ ဘာကို ရှာဖွေရမည်နည်း။ ဘုရားသခင်သည် အဘယ့်ကြောင့် အမှုအရာများကို ဤပုံစံအတိုင်း စီစဉ်ညွှန်ကြားထားသည်၊ ၎င်းတို့အပေါ် ထိုကဲ့သို့သော အခြေအနေများ အဘယ့်ကြောင့် ကျ‌ရောက်သွားရသည်၊ ဘုရားသခင်၏ ရည်ရွယ်ချက်များမှာ မည်သည့်အရာများဖြစ်သည်နှင့် ၎င်းတို့ မည်သည့်အရာ ပြုလုပ်သင့်သည်တို့ကို ရှာဖွေရမည်။ ဤသည်တို့မှာ အပြုသဘောဆောင်သည်၊ ဤသည်တို့မှာ လူတို့ရှိသင့်သည့် သရုပ်သကန်များ ဖြစ်ကြသည်။ အခြားနောက်ထပ်ရော။ (လက်ခံရန်၊ ကျိုးနွံနာခံရန်နှင့် မိမိ၏ကိုယ်ပိုင် ထင်မြင်ချက်များကို လက်လွှတ်ရန် ဖြစ်သည်။) သင်၏ကိုယ်ပိုင် ထင်မြင်ချက်များကို လက်လွှတ်ရန် လွယ်ကူသလော။ (မလွယ်ကူပါ။) သင်မှန်သည်ဟု ထင်လျှင် ယင်းတို့ကို လက်လွှတ်နိုင်မည် မဟုတ်ပေ။ လက်လွှတ်လိုက်ခြင်း အဆင့်သို့ရောက်ရန် ခြေလှမ်းများ ပါဝင်၏။ သို့ဆိုလျှင် ဤအရာအတွက် အဆီလျော်ဆုံးနှင့် အသင့်တော်ဆုံးမှာ မည်သည့်လက်တွေ့လုပ်ဆောင်မှုများ ဖြစ်သနည်း။ (ဆုတောင်းခြင်း ဖြစ်ပါသည်။) အကယ်၍ သင်၏ဆုတောင်းချက်သည် အနှစ်မဲ့သော ဝါကျအနည်းငယ်သာ ပါဝင်ပြီး သင်သည် ဝတ်ကျေတမ်းကျေသာ ဆုတောင်းနေပါက ပြဿနာပြေလည်မည် မဟုတ်ပေ။ သင်သည် “အို ဘုရားသခင်၊ ကျိုးနွံနာခံရန် ကျွန်ုပ်အလိုရှိပါ၏။ ကျွန်ုပ် ကျိုးနွံနာခံနိုင်ရန်အတွက် ကျေးဇူးပြု၍ ကျွန်ုပ်၏ အခြေအနေများကို စီမံပေးပြီး စီစဉ်ညွှန်ကြားပေးပါ။ ကျွန်ုပ် ကျိုးနွံနာခံနိုင်ခြင်း မရှိသေးပါက ရိုက်နှက်ပေးပါ” ဟု ဆုတောင်းလေသည်။ ဤကဲ့သို့ အနှစ်မဲ့သော ဝါကျအနည်းငယ်ကို ပြောဆိုခြင်းက သင်၏မှားယွင်းနေသော အခြေအနေကို ပြောင်းလဲပေးသလော။ လုံးဝ ပြောင်းလဲမပေးချေ။ သင်သည် အပြောင်းအလဲတစ်ခုကို ဖြစ်ပေါ်စေဖို့အတွက် လက်တွေ့လုပ်ဆောင်မှု နည်းလမ်းတစ်ခု လိုအပ်သည်။ သို့ဆိုလျှင် အရာရာကို ပြောင်းလဲပစ်ဖို့ရန် သင် မည်ကဲ့သို့ လက်တွေ့လုပ်ဆောင်နိုင်သနည်း။ (လူတစ်ဦးသည် ဘုရားသခင်၏ ရည်ရွယ်ချက်များကို တက်ကြွစွာ ရှာဖွေပြီး အတွင်းစိတ်ထဲ၌ ဘုရားသခင်သည် မှန်ကန်ပြီး မိမိမှားယွင်းကြောင်း ဝန်ခံသည့်အပြင် မိမိကိုယ်ကို ငြင်းပယ်နိုင်ရမည် ဖြစ်သည်။) ဤသည်တို့မှာ လက်တွေ့လုပ်ဆောင်မှု နည်းလမ်းနှစ်ခုဖြစ်၏။ ဘုရားသခင်၏ ရည်ရွယ်ချက်များကို တက်ကြွစွာ ရှာဖွေခြင်းနှင့် အတွင်းစိတ်ထဲ၌ ဘုရားသခင် မှန်ကန်ပြီး မိမိကိုယ်တိုင်မှားယွင်းသည်ဟု ဝန်ခံခြင်းတို့ ဖြစ်သည်။ ဤနည်းလမ်းနှစ်ခုလုံးမှာ အတော်လေး ကောင်းသည်၊ နှစ်ခုလုံးက မှန်ကန်သောအရာများကို ပြောသည်။ သို့သော် တစ်ခုသည် လက်တွေ့အကျဆုံး ဖြစ်၏။ မည်သည့်အရာသည် လက်တွေ့ကျသနည်း။ မည်သည့်အရာသည် အနှစ်မဲ့သော အပြောဖြစ်သနည်း။ (ဘုရားသခင်၏ ရည်ရွယ်ချက်များကို တက်ကြွစွာ ရှာဖွေခြင်းသည် လက်တွေ့ကျပါသည်။) ယေဘုယျအားဖြင့် ဘုရားသခင်သည် သူ၏ ရည်ရွယ်ချက်များကို သင့်အား တိုက်ရိုက်ပြောမည် မဟုတ်ပေ။ ထိုမျှမက သူသည် သင့်အပေါ် သိနားလည်ခြင်းအလင်းကို ဗြုန်းခနဲပေးမည် မဟုတ်ပေ။ သို့တည်းမဟုတ် သူသည် သင် နားလည်သင့်သည့် ဆီလျော်သော ဘုရားသခင်၏ နှုတ်ကပတ်တော်များကို အတိအကျ စားသောက်ဖို့အတွက် ဦးဆောင်လမ်းပြမည်လည်း မဟုတ်ပေ။ ဤနည်းလမ်းများအားလုံးသည် လူတို့အတွက် လက်တွေ့မကျလွန်းပေ။ သို့ဆိုလျှင် ဘုရားသခင်၏ ရည်ရွယ်ချက်များအား တက်ကြွစွာ ရှာဖွေခြင်းဟူသည့် ဤနည်းသည် သင်တို့အတွက် ထိရောက်နိုင်သလော။ ထိရောက်သောနည်းလမ်းသည် အကောင်းဆုံးနည်းလမ်း ဖြစ်၏။ ယင်းသည် သဘာဝအကျဆုံးနှင့် လက်တွေ့အကျဆုံး နည်းလမ်းဖြစ်၏။ မထိရောက်သော နည်းလမ်းသည် အဘယ်မျှကောင်းသည်ဟု ထင်ရစေကာမူ အယူအဆသဘောဆန်ကာ စကားလုံးအဆင့်၌သာ ရှိနေပြီး ရလဒ်မထွက်ပေါ်ပေ။ သို့ဆိုလျှင် မည်သည့်အရာသည် လက်တွေ့ကျသနည်း။ (ဘုရားသခင်သည် သမ္မာတရားဖြစ်ပြီး မိမိကိုယ်တိုင်သည် မှားယွင်းကြောင်း ဝန်ခံသည့် ဒုတိယတစ်ခု ဖြစ်ပါသည်။) မှန်သည်၊ သင်၏အမှားများကို ဝန်ခံခြင်းဖြစ်၏။ ဤသည်မှာ ဆင်ခြင်တုံတရားရှိခြင်း ဖြစ်သည်။ လူအချို့က ၎င်းတို့မှားကြောင်း သတိမပြုမိဟု ဆိုကြသည်။ ဤကိစ္စတွင် သင်သည် ဆင်ခြင်တုံတရားရှိပြီး လက်လွှတ်နိုင်ကာ မိမိကိုယ်ကို ငြင်းပယ်သင့်သည်။ လူအချို့က “ကျွန်ုပ်မှန်သည်ဟု ထင်လေ့ရှိသည့်အပြင် ယခုပင် မှန်သည်ဟု ထင်နေဆဲဖြစ်သည်။ ထိုမျှမက လူအများက ကျွန်ုပ်ကို အသိအမှတ်ပြုပြီး သဘောတူကြသည်။ ပြီးလျှင် ကျွန်ုပ်၏စိတ်နှလုံးထဲတွင် အပြစ်တင်ခြင်းကိုမျှ မခံစားရပေ။ ထို့အပြင် ကျွန်ုပ်၏ ရည်ရွယ်ချက်က မှန်ကန်၏။ သို့ဆိုလျှင် ကျွန်ုပ် အဘယ်သို့ မှားနိုင်မည်နည်း” ဟု ဆိုကြသည်။ လက်လွှတ်ခြင်းနှင့် မိမိကိုယ်ကို ငြင်းပယ်ခြင်းမှ သင့်အား ဟန့်တားနေသည့် အကြောင်းရင်းအချို့ ရှိ၏။ ဤကိစ္စတွင် သင် ဘာလုပ်သင့်သနည်း။ သင်မှန်ကန်သည်ဟု ထင်ဖို့အတွက် သင်၌ မည်သည့်အကြောင်းပြချက်များ ရှိသည်ဖြစ်စေ ဤ “မှန်ကန်သည်” ဟူသည့်အရာက ဘုရားသခင်နှင့် ကွဲလွဲပြီး သမ္မာတရားနှင့် ဆန့်ကျင်ပါက သင်သည် တကယ့်ကို မှားယွင်း၏။ သင်၏စိတ်ထားက အဘယ်မျှပင် ကျိုးနွံနာခံပါစေ၊ သင့်စိတ်နှလုံးထဲတွင် ဘုရားသခင်ထံ သင် မည်သို့ဆုတောင်းသည်ဖြစ်စေ၊ သင်သည် သင်မှားယွင်းကြောင်း နှုတ်အားဖြင့် ဝန်ခံလျှင်ပင်ဖြစ်စေ အတွင်းစိတ်ထဲ၌ ဘုရားသခင်ကို အတိုက်အခံလုပ်နေသေးကာ အပျက်သဘောဆောင်ခြင်း အခြေအနေထဲ၌ နေထိုင်လျှင်ပင် ဤအရာ၏ အနှစ်သာရက ဘုရားသခင်အား ဆန့်ကျင်နေဆဲ ဖြစ်သည်။ ဤအရာက သင် မှားယွင်းနေကြောင်း သတိမပြုမိသေးသည်ကို သက်သေပြနေသည်။ သင်မှားယွင်းသည် ဟူသည့်အချက်ကို သင် လက်မခံချေ။ လူတို့သည် ဘုရားသခင်နှင့် ပတ်သက်သည့် နားလည်မှုလွဲခြင်းများနှင့် အယူအဆများ ဖြစ်ပေါ်စေသည့်အခါ ၎င်းတို့သည် ဘုရားသခင်မှာ သမ္မာတရားဖြစ်ပြီး လူတို့၌ သမ္မာတရားမရှိကြသကဲ့သို့ တလွဲထင်ကြသည်မှာ ၎င်းတို့သာလျှင် ဖြစ်သည်မှာ သေချာသည်ဟု ပထမဆုံး အသိအမှတ်ပြုရမည်ဖြစ်သည်။ ဤသည်မှာ လုပ်ရိုးလုပ်စဉ်တစ်မျိုးလော။ (မဟုတ်ပါ။) သင်သည် အပေါ်ယံအားဖြင့် ဤလက်တွေ့လုပ်ဆောင်မှုကို လုပ်ရိုးလုပ်စဉ်တစ်ခု အဖြစ်သာ ခံယူပါက သင်ကိုယ်တိုင်၏ အမှားများကို သင် သိလာနိုင်သလော။ မည်သည့်အခါတွင်မျှ မသိနိုင်ပေ။ မိမိကိုယ်ကို သိလာခြင်းတွင် အဆင့်အချို့ လိုအပ်သည်။ ပထမဦးဆုံး သင်၏ လုပ်ရပ်များသည် သမ္မာတရားနှင့် အခြေခံသဘောတရားများတို့နှင့် ကိုက်ညီခြင်း ရှိမရှိဆိုသည်ကို သင် ကြည့်ရမည်။ ပထမဦးစွာ သင်၏ ရည်ရွယ်ချက်များကို မကြည့်နှင့်။ သင်၏ ရည်ရွယ်ချက်များ မှန်ကန်သည့် အချိန်များရှိသော်လည်း သင် လက်တွေ့လုပ်ဆောင်ခြင်း စည်းမျဉ်းများက မှားယွင်းပေသည်။ ဤသို့သော အခြေအနေမျိုး မကြာခဏ ဖြစ်ပျက်သလော။ (ဖြစ်ပျက်ပါသည်။) သင်၏ လက်တွေ့လုပ်ဆောင်ခြင်း စည်းမျဉ်းများက မှားယွင်းသည်ဟု အဘယ်ကြောင့် ငါ ဆိုသနည်း။ သင့်အနေဖြင့် ရှာဖွေပြီး ဖြစ်ကောင်းဖြစ်နိုင်သော်လည်း မည်သည့် အခြေခံသဘောတရားများမှာ အဘယ်အရာ ဖြစ်သည်ကို သင် လုံးဝ သိနားလည်မှု ရှိကောင်းရှိမည်မဟုတ်။ သင်သည် လုံးဝ မရှာဖွေသေးသကဲ့သို့ သင်၏ လုပ်ရပ်များကို သင်၏ ကောင်းမွန်သော ရည်ရွယ်ချက်များနှင့် စိတ်အားထက်သန်မှုတို့အပေါ်နှင့် သင်၏ စိတ်ကူးများနှင့် အတွေ့အကြုံတို့အပေါ် လုံးဝဥဿုံ အခြေခံပြီး ရလဒ်အနေဖြင့် သင်သည် အမှားတစ်ခု ပြုလုပ်မိခဲ့ခြင်း ဖြစ်ကောင်းဖြစ်နိုင်သည်။ ယင်းကို သင် စိတ်ကူးကြည့်နိုင်ပါသလော။ သင်သည် ယင်းကို ကြိုတင်မမျှော်လင့်နိုင်သည့်အပြင် အမှားတစ်ခုကို ပြုမိပြီးဖြစ်၏၊ ထိုအခါ သင်သည် ဖော်ထုတ်ခံခဲ့ရပြီ မဟုတ်လော။ ဖော်ထုတ်ခံရပြီးနောက် သင်သည် ဘုရားသခင်နှင့် ယှဉ်ပြိုင်မြဲယှဉ်ပြိုင်နေပါက ဤအရာတွင် အမှားသည် မည်သည့်နေရာ၌ ရှိသနည်း။ (ဘုရားသခင်သည် မှန်ကန်သည်ဟု အသိအမှတ်မပြုခြင်းနှင့် ကျွန်ုပ်မှန်ကန်သည်ဟု မလျှော့တမ်း ပြောနေခြင်း၌ ရှိပါသည်။) ယင်းမှာ သင်မှားသည့်ပုံဖြစ်၏။ သင်၏ အကြီးမားဆုံးသော အမှားမှာ တစ်စုံတစ်ရာကို သင် အမှားလုပ်ခဲ့ပြီး အခြေခံသဘောတရားများကို ချိုးဖောက်မိခဲ့ကာ ထိုသို့ဖြင့် ဆုံးရှုံးမှုတစ်ခု သို့မဟုတ် အခြား အကျိုးဆက်များကို ဖြစ်စေခြင်း မဟုတ်ဘဲ တစ်စုံတစ်ရာကို အမှားပြုမိပြီးသည့်နောက် သင်သည် သင်၏ကိုယ်ပိုင် အကြောင်းပြချက်၌ နေမြဲနေကာ သင်၏ အမှားကို မဝန်ခံနိုင်ပေ။ သင်သည် ဘုရားသခင်၏အလုပ်နှင့် သူဖော်ပြခဲ့သည့် သမ္မာတရားများကို ငြင်းပယ်လျက် ဘုရားသခင်ကို သင်၏ အယူအဆများနှင့် စိတ်ကူးများအပေါ် အခြေခံ၍ ဆန့်ကျင်ဆဲ ဖြစ်သည်။ ဤသည်မှာ သင်၏ အကြီးမားဆုံးနှင့် အကြီးလေးဆုံး အမှား ဖြစ်ခဲ့သည်။ လူတစ်ဦး၌ရှိသည့် ထိုသို့သော အခြေအနေတစ်ခုသည် ဘုရားသခင်ကို အတိုက်အခံလုပ်ခြင်း အခြေအနေတစ်ခု ဖြစ်သည်ဟု အဘယ်ကြောင့် ဆိုရနည်း။ (အဘယ့်ကြောင့်ဆိုသော် ၎င်းတို့သည် ၎င်းတို့ပြုလုပ်နေသည်မှာ မှားယွင်းကြောင်း အသိအမှတ်မပြုသောကြောင့် ဖြစ်သည်။) လူတို့သည် ဘုရားသခင် လုပ်ဆောင်သမျှတိုင်းနှင့် သူ၏ အချုပ်အခြာအာဏာတို့ မှန်ကန်ပြီး ယင်းတို့၏ အရေးပါမှုက မည်သည့်အရာဖြစ်သည်ကို သတိပြုမိသည်ဖြစ်စေ၊ မပြုမိသည်ဖြစ်စေ ၎င်းတို့အနေဖြင့် ၎င်းတို့ကိုယ်တိုင် မှားယွင်းသည်ကို အရင်ဦးဆုံး သတိမပြုမိနိုင်ပါက ၎င်းတို့၏ အခြေအနေသည် ဘုရားသခင်ကို အတိုက်အခံလုပ်ခြင်း အခြေအနေတစ်ခု ဖြစ်သည်။ ဤအခြေအနေကို ပြုပြင်ဖို့ မည်သည့်အရာကို လုပ်ဆောင်ရမည်နည်း။ ပထမဦးစွာ လူတစ်ဦးသည် မိမိကိုယ်ကို ငြင်းပယ်ရမည်။ ဘုရားသခင်၏ ရည်ရွယ်ချက်များကို ရှာဖွေရန်လိုအပ်ခြင်းနှင့် ပတ်သက်၍ ယခုတင် ငါတို့ပြောဆိုသည့် အရာသည် လူတို့အတွက် လက်တွေ့ကျလှသည် မဟုတ်ပေ။ အချို့က “အကယ်၍ ထိုအရာသည် လက်တွေ့ကျလှသည် မဟုတ်ပါက ယင်းမှာ ရှာဖွေခြင်းသည် မလိုအပ်ဟု ဆိုလိုသလော။ ရှာဖွေကာ နားလည်၍ရနိုင်သည့် အချို့သောအရာများကို ရှာ‌ဖွေဖို့ မလိုအပ်ပါပေ။ ထိုအဆင့်ကို ကျွန်ုပ် ကျော်သွားလိုက်၍ရသည်” ဟု ပြောကြ၏။ ဤသည်မှာ သင့်တော်မည်လော။ (မသင့်တော်ပါ။) ဤပုံစံဖြင့် ပြုမူသူတစ်ဦးသည် မကယ်တင်နိုင်လောက်အောင် ဖြစ်သည် မဟုတ်လော။ ထိုသို့သော လူများ၌ ၎င်းတို့၏ သဘော‌ပေါက်နားလည်မှုတွင် လွဲချော်ခြင်းများ ရှိကြ၏။ ဘုရားသခင်၏ ရည်ရွယ်ချက်များကို ရှာဖွေခြင်းသည် အနည်းငယ် ဝေးကွာပြီး ချက်ချင်း စွမ်းဆောင်ရရှိ၍ မရပေ။ ဖြတ်လမ်းနည်းအနေဖြင့် မိမိ၏ လုပ်ရပ်များ မှားယွင်းပြီး သမ္မာတရားနှင့် ကိုက်ညီခြင်းမရှိသည်ကို သိရှိလျက် အရင်ဦးဆုံး မိမိကိုယ်ကို လက်လွှတ်ပြီးနောက် သမ္မာတရား အခြေခံသဘောတရားများကို ရှာဖွေခြင်းသည် သာ၍လက်တွေ့ကျ၏။ ဤသည်တို့မှာ စတင်ရမည့် အဆင့်များဖြစ်၏။ ယင်းတို့သည် ရိုးရှင်းပုံရကောင်းရနိုင်သော်လည်း လူတို့၌ ဖောက်ပြန်ပျက်စီးသော စိတ်သဘောထားများ ရှိကြသည့်အပြင် စိတ်ကူးစိတ်သန်းမျိုးစုံ၊ တောင်းဆိုမှုမျိုးစုံ ရှိကြပြီး ၎င်းတို့သည် လိုအင်ဆန္ဒများအပြင် လူတို့အား မိမိတို့ကိုယ်ကို ငြင်းပယ်ခြင်းနှင့် မိမိတို့ကိုယ်ကို လက်လွှတ်ခြင်းတို့ကို နှောင့်ယှက်သည့် အရာအားလုံး ရှိကြသည့်အတွက် ထိုအဆင့်တို့ကို လက်တွေ့လုပ်ဆောင်ခြင်းသည် အခက်အခဲများစွာ ပါရှိနေသည်။ ဤသည်တို့မှာ လုပ်ဆောင်ဖို့ လွယ်ကူသော အရာများ မဟုတ်ပေ။ ဤအကြောင်းအရာကို ငါတို့ ပို၍ နှိုက်နှိုက်ချွတ်ချွတ် ပြောမည်မဟုတ်ပေ။ ငါတို့၏ နောက်ဆုံး မိတ်သဟာယပြုချက် နှစ်ခု၌ ဆွေးနွေးခဲ့သည့် အယူအဆများကိစ္စကို ဆက်လက် ဆွေးနွေးကြပါစို့။

ယခုတင် ငါတို့မိတ်သဟာယပြုချက်၏ အဓိကအချက်မှာ အယူအဆများက ဘုရားသခင်အကြောင်း အထင်လွဲမှားမှုများဆီသို့ ဦးတည်စေနိုင်ကာ ယင်းက တစ်ပြန်တစ်လှည့်အားဖြင့် လူတို့နှင့် ဘုရားသခင်ကြား၌ အဟန့်အတားကို ဖြစ်ပေါ်စေပြီး ဤအဟန့်အတားက လူတို့ကို ဘုရားသခင်အား ခုခံမှုဖြစ်ပေါ်လာအောင် ဦးတည်စေသည်။ ဤခုခံမှု၏ သဘာဝမှာ အဘယ်နည်း။ (အတိုက်အခံလုပ်ခြင်း ဖြစ်ပါသည်။) ယင်းမှာ အတိုက်အခံလုပ်ခြင်း၊ ဆန့်ကျင်ပုန်ကန်ခြင်း ဖြစ်သည်။ ထို့အတွက်ကြောင့် လူတို့သည် ဘုရားသခင်အား အတိုက်အခံလုပ်ခြင်းနှင့် သူ့အား ပွက်ပွက်ညံအောင် ကန့်ကွက်မှု ပြုလုပ်သောအခါ ဤသည်မှာ နေ့ချင်းညချင်း ဖြစ်ပျက်သော အရာတစ်ခုမဟုတ်ပေ။ ယင်း၌ အကြောင်းရင်းများ ရှိသည်။ ယင်းသည် လူတစ်ဦးက သူဖျားနာနေပြီ ဖြစ်ကြောင်း၊ ထိုနာမကျန်းမှုက အလွန်ပြင်းထန်ကြောင်း ရုတ်တရက် တွေ့ရှိသောအခါကဲ့သို့ ဖြစ်သည်။ သူသည် အခြေအနေက မည်ကဲ့သို့ အလွန်လျင်မြန်စွာ အခြေအနေပြောင်းသွားသည်ကို အံ့သြမိသည်။ အမှန်တွင်မူ ထိုနာမကျန်းမှုက ခန္ဓာကိုယ်ထဲတွင် အချိန်ကြာမြင့်စွာ ရှိနေခဲ့ပြီး အမြစ်တွယ်နှင့်ပြီး ဖြစ်သည်။ ယင်းသည် သိသာ‌ထင်ရှားလာသောနေ့တွင် ကူးစက်ရရှိခဲ့ခြင်း မဟုတ်ပေ။ ထိုအစား ယင်းမှာ ထိုရောဂါကို သူရှာဖွေတွေ့ရှိခဲ့သော နေ့သာဖြစ်သည်။ ငါသည် ဤအရာပြောခြင်းဖြင့် မည်သည့်အရာကို ဆိုလိုသနည်း။ ဘုရားသခင်အား ပုန်ကန်နိုင်စွမ်း၊ သူ့အား ဆန့်ကျင်နိုင်စွမ်း၊ သူ့အား ပွက်ပွက်ညံအောင် ကန့်ကွက်နိုင်စွမ်းမှာ ဘုရားသခင်ကို စတင်ယုံကြည်သည့်အချိန်တွင် လူတိုင်း ကြိုတင်ခန့်မှန်းနိုင်သည့် အရာတစ်ခု ဟုတ်သလော။ လုံးဝ မဟုတ်ပေ။ ဤသည်မှာ နောက်ဆုံးတွင် ဘုရားသခင်အား ပွက်ပွက်ညံအောင် ကန့်ကွက်ပြီး ဆန့်ကျင်သည့် လူတိုင်းက ဘုရားသခင်ကို ယုံကြည်ရာ၌ ကနဦးရည်ရွယ်ချက် ဟုတ်သလော။ တစ်ယောက်ယောက်က “ကျွန်ုပ်သည် ဘုရားသခင်ကို ကောင်းချီးများရရှိဖို့ ယုံကြည်ခြင်းမဟုတ်။ ဘုရားသခင်ကို တွေ့မြင်ပြီးနောက် သူ့အား ပွက်ပွက်ညံအောင် ကန့်ကွက်ပြီး အတိုက်အခံလုပ်လိုခြင်းသာ ဖြစ်သည်။ ဤသို့ဖြင့် ကျွန်ုပ်သည် ကျော်ကြားပြီး နာမည်ကြီးလာမည်ဖြစ်ကာ ကျွန်ုပ်သည် အသက်ရှင်ရကျိုးနပ်လာပြီး ဖြစ်မည်” ဟု ဆိုဖူးသလော။ တစ်ယောက်ယောက်၌ ထိုသို့သော အကြံအစည်မျိုး ရှိဖူးသလော။ (မရှိဖူးပါ။) မည်သူကမျှ ဤအတိုင်း မကြံစည်ဖူးချေ။ အမိုက်မဲဆုံး၊ အထုံထိုင်းဆုံးနှင့် အဆိုးယုတ်ဆုံးသောလူပင် မကြံစည်ဖူးပေ။ လူတို့အားလုံးသည် ဘုရားသခင်ကို စစ်မှန်ရိုးသားစွာ ယုံကြည်လိုသည်၊ လိမ္မာလိုသည်၊ ဘုရားသခင်၏ နှုတ်ကပတ်တော်များကို နားထောင်လိုသည့်အပြင် ၎င်းတို့အား ဘုရားသခင် တောင်းဆိုသမျှကို ပြုလုပ်လိုကြသည်။ ၎င်းတို့သည် ဘုရားသခင်အပေါ် အကြွင်းမဲ့ ကျိုးနွံနာခံမှုကို မရှိနိုင်သော်လည်း အနည်းဆုံးအနေဖြင့် ဘုရားသခင်၏ အနိမ့်ဆုံး တောင်းဆိုချက်များကို ပြည့်မီပြီး ၎င်းတို့ အစွမ်းရှိသမျှဖြင့် ဘုရားသခင်ကို ကျေနပ်အောင်လုပ်နိုင်သည်။ ယင်းမှာ အဘယ်မျှကောင်းမွန်သော ဆန္ဒဖြစ်လိုက်လေတကား။ ၎င်းတို့သည် အဆုံးတွင် အဘယ်သို့များ ဘုရားသခင်အား ပွက်ပွက်ညံအောင် ကန့်ကွက်ပြီး ဆန့်ကျင်ရသနည်း။ လူတို့ကိုယ်တိုင်က စိတ်မပါသည့်အပြင် ဤအရာ မည်သို့ဖြစ်လာခဲ့သည်ကို မသိကြပေ။ ဘုရားသခင်အား ပွက်ပွက်ညံအောင် ကန့်ကွက်ခြင်း၊ ဆန့်ကျင်ခြင်းနှင့် ပတ်သက်လာလျှင် စိတ်မကောင်းဖြစ်ပြီး စိတ်ထဲတွင် “လူတို့သည် ဤအရာကို အဘယ်သို့ ပြုလုပ်နိုင်ရသနည်း။ အခြားသူများ ဤပုံစံဖြင့် ပြုမူလျှင်ပင် ကျွန်ုပ်သည် ဤပုံစံအတိုင်း မပြုမူခဲ့သင့်” ဟု စဉ်းစားလျက် ဝမ်းနည်းနေသည်။ ယင်းသည် ပေတရုက “ဤသူရှိသမျှတို့သည် ကိုယ်တော်ကြောင့် စိတ်ပျက်ကြသော်လည်း၊ အကျွန်ုပ်သည် စိတ်အလျှင်းမပျက်ပါ” (ရှင်မဿဲခရစ်ဝင် ၂၆:၃၃) ဟု ဆိုခဲ့သကဲ့သို့ ဖြစ်သည်။ ပေတရုပြောသည့် စကားလုံးများမှာ သူ၏စိတ်နှလုံးထဲမှ လာခဲ့ခြင်းဖြစ်သော်လည်း သူ၏ အပြုအမူက သူ၏ ဆန္ဒများနှင့် ပြင်းပြသော ရည်မှန်းချက်များနှင့် လျော်ညီအောင် မနေနိုင်ခဲ့ပေ။ လူ၏အားနည်းချက်သည် လူတို့ကိုယ်တိုင် ကြိုတင်မမျှော်မှန်းနိုင်သည့် အရာတစ်ခုဖြစ်၏။ ၎င်းတို့အပေါ် အခြေအနေတစ်ခုခု အမှန်တကယ် ကျရောက်သောအခါ ၎င်းတို့၏ ဖောက်ပြန်ပျက်စီးခြင်းသည် ပေါ်လာ၏။ လူတစ်ဦး၏ သဘာဝ အနှစ်သာရနှင့် ဖောက်ပြန်ပျက်စီးသော စိတ်သဘောထားက သူ၏ အကြံအစည်များနှင့် အပြုအမူကို ထိန်းချုပ်ပြီး ဆုံးဖြတ်ပေးနိုင်သည်။ ဖောက်ပြန်ပျက်စီးသော စိတ်သဘောထားတစ်ခုရှိလျှင် အမျိုးမျိုးသော အယူအဆများသည် ကွဲပြားသော ဆန္ဒများ၊ တောင်းဆိုမှုများနှင့်အတူ ပေါ်ပေါက်လာနိုင်ပြီး ပုန်ကန်ဆန့်ကျင်လိုသော အပြုအမူမျိုးစုံရှိအောင် ဦးတည်ပေးသည်။ ဤအရာက လူတစ်ဦး၏ ဘုရားသခင်နှင့် ဆက်ဆံရေးကို တိုက်ရိုက် အကျိုးသက်ရောက်ပြီး သူ၏ အသက်ဝင်‌ရောက်မှုနှင့် စိတ်သဘောထား ပြောင်းလဲမှုကို တိုက်ရိုက် သြဇာသက်ရောက်သည်။ ဤသည်တို့မှာ လူတို့အနေဖြင့် ဘုရားသခင်ကို ပထမဦးစွာ စတင်ယုံကြည်သည့်အချိန်က ၎င်းတို့၏ ရည်ရွယ်ချက်များ မဟုတ်သကဲ့သို့ ၎င်းတို့၏ စိတ်နှလုံးထဲ၌ လုပ်ဆောင်ဖို့ စိတ်ဆန္ဒရှိပြီး မျှော်လင့်နေကြသည့်အရာလည်း မဟုတ်ပေ။ ထိုသို့သော အကျိုးဆက်များသည် ဘုရားသခင်နှင့်ပတ်သက်၍ လူတို့၏ အယူအဆများကြောင့် ဖြစ်သည်။ အကယ်၍ ဤအယူအဆများကို မဖြေရှင်းပါက လူတစ်ဦး၏ ရှေ့ရေး၊ ကံကြမ္မာနှင့် ပန်းတိုင်တို့ အားလုံးမှာ ခက်ခဲလာကောင်း ခက်ခဲလာနိုင်မည်။

ဘုရားသခင်နှင့်ပတ်သက်၍ လူတစ်ဦး၏ အထင်လွဲမှားမှုများကို ဖြေရှင်းဖို့ရန်အတွက် လူတစ်ဦးသည် ဘုရားသခင်နှင့်ဆိုင်သည့်၊ ဘုရားသခင်၏ အလုပ်နှင့်ဆိုင်သည့်၊ ဘုရားသခင်၏ အနှစ်သာရနှင့် ဆိုင်သည့်၊ ပြီးလျှင် ဘုရားသခင်၏ စိတ်နေသဘောထားနှင့် ဆိုင်သည့် သူ၏ အယူအဆများကို ဖြေရှင်းရမည်ဖြစ်သည်။ ဤအယူအဆများကို ဖြေရှင်းရန်အတွက် သူသည် ပထမဦးစွာ ယင်းတို့ကို နားလည်ရမည်၊ သိရမည်၊ ပြီးလျှင် သတိပြုမိရမည်။ သို့ဆိုလျှင် ဤအယူအဆများမှာ မည်သည့်အရာ အတိအကျဖြစ်သနည်း။ ဤအရာက ငါတို့ကို အဓိကခေါင်းစဉ်သို့ ပြန်ရောက်စေသည်။ လူတို့၏ ဤအယူအဆများနှင့် သရုပ်သကန်များကို ရင်ဆိုင်ဖြေရှင်းဖို့အတွက် ငါတို့သည် လက်တွေ့ကျသော ဥပမာအချို့ဖြင့် အစပြုရမည်ဖြစ်ကာ ဤသာဓကများမှနေ၍ ဘုရားသခင်၏ ရည်ရွယ်ချက်များကို သိသာထင်ရှားစေပြီးလျှင် လူတို့အား ဘုရားသခင်၏ စိတ်နှလုံးအတွင်း၌လည်းကောင်း၊ သူ၏ စိတ်နေသဘောထားနှင့် အနှစ်သာရတို့သည် မည်သည့်အရာ ဖြစ်သည်ကိုလည်းကောင်း၊ လူတို့ကို သူမည်သို့ ဆက်ဆံသည်တို့ကိုသာမက လူတို့သည် ၎င်းတို့အား သူမည်သို့ ဆက်ဆံသင့်သည်ဟု စိတ်ကူးသည့်ပုံကိုလည်းကောင်း တွေ့မြင်ခွင့်ပေးရမည်။ ထို့ပြင် ၎င်းတို့ကို ဤနောက်ပိုင်းရှုထောင့်နှစ်ခုကို ခွဲခြားသိမြင်ရန်၊ ရှင်းလင်းရန်နှင့် နှိုင်းယှဉ်ရန် အခွင့်ပေးရမည်ဖြစ်ကာ ယင်းက ဘုရားသခင်အနေဖြင့် လူတို့ကို ဆက်ဆံပြီး အုပ်စိုးသည့်နည်းလမ်းအား နားလည်ခြင်းနှင့် လက်ခံခြင်းအပြင် ဘုရားသခင်၏ အနှစ်သာရနှင့် စိတ်နေသဘောထားအား နားလည်ခြင်းနှင့် လက်ခံခြင်းသို့ ရောက်ရှိစေနိုင်သည်။ လူတို့သည် သူတို့အား ဘုရားသခင် အုပ်စိုးသည့်နည်းလမ်းနှင့် သူ၏အလုပ်အား ရှင်းလင်းသော နားလည်မှု ရှိသည်နှင့်တစ်ပြိုင်နက် ဘုရားသခင်နှင့်ဆိုင်သည့် အယူအဆများ နောက်ထပ်ရှိမည် မဟုတ်တော့ချေ။ ဘုရားသခင်နှင့် ၎င်းတို့ကြားမှ အဟန့်အတားသည်လည်း ပျောက်ကွယ်သွားမည်ဖြစ်ပြီး ဘုရားသခင်အား ရှေးရှုသည့် အတိုက်အခံလုပ်သည့် သို့မဟုတ် ပွက်ပွက်ညံအောင် ကန့်ကွက်သည့် အခြေအနေများလည်း ၎င်းတို့၏ စိတ်နှလုံးထဲ၌ နောက်ထပ်ပေါ်လာမည် မဟုတ်တော့ချေ။ ဘုရားသခင်အား ပုန်ကန်ခြင်းနှင့် ခုခံခြင်းဟူသည့် ဤအရေးကိစ္စများကို ဘုရားသခင်၏ နှုတ်ကပတ်တော်များအား ဖတ်ရှုခြင်းနှင့် သမ္မာတရားအား မိတ်သဟာယပြုခြင်းအားဖြင့် တိုက်ရိုက် ဖြေရှင်းနိုင်သည်။ အယူအဆများ၏ မည်သည့်လက္ခဏာသွင်ပြင်ကို ရင်ဆိုင်ဖြေရှင်းနေသည်ဖြစ်စေ ဘုရားသခင်၏ နှုတ်ကပတ်တော်များအား ဖတ်ရှုခြင်းနှင့် သမ္မာတရားအား မိတ်သဟာယပြုခြင်းဖြင့် အစပြုရမည်။ အရာအားလုံးသည် သမ္မာတရားနှင့် ဆက်စပ်မှုရှိရမည်၊ အရာအားလုံးသည် သမ္မာတရားနှင့် ပတ်သက်သည်။ သို့ဆိုလျှင် လူတို့၌ရှိသော ဤအယူအဆများမှာ အဘယ်နည်း။ ဘုရားအလုပ်၏ နောက်ကွယ်ရှိ စည်းမျဉ်းများကို ရှင်းလင်းစေဖို့ တိကျသော ဥပမာများအပြင် လူတို့အား ဘုရားသခင် ဆက်ဆံပြီး အုပ်စိုးသည့် စည်းမျဉ်းများနှင့် နည်းစနစ်များကို အသုံးပြုလျက် ဘုရားသခင်၏ အလုပ်အကြောင်း ဆွေးနွေးခြင်းဖြင့် အစပြုကြစို့။ ဥပမာတစ်ခု၌ ဘုရားအလုပ်၏ နည်းစနစ် ပါကောင်းပါမည်ဖြစ်သည်။ ယင်း၌ ဘုရားသခင်က လူတစ်ဦးစီအား အမျိုးအစားသတ်မှတ်သည့် နည်းစနစ်နှင့် ၎င်းတို့၏ အဆုံးသတ်အပေါ် သူ၏ စိစစ်သတ်မှတ်ခြင်းလည်း ပါကောင်းပါမည်ဖြစ်သည်။ သို့မဟုတ် ယင်း၌ ဘုရားသခင်၏ စိတ်နေသဘောထားနှင့် အနှစ်သာရ ပါကောင်းပါမည် ဖြစ်သည်။ ဤအချက်များကို ရှင်းလင်းဖို့ဆိုပါက ဘုရားသခင်သည် မည်သည့်အရာနှင့်တူသည်၊ မည်သည့်အရာကို လုပ်ဆောင်ပြီးဖြစ်သည်နှင့် သူ၏ အနှစ်ခြောက်ထောင်မျှသော အလုပ်တွင် လူတို့ကို မည်သို့ဆက်ဆံခဲ့ပြီ ဟူသည့်အကြောင်းတို့ကို အဓိပ္ပာယ်မဲ့သော ပုံစံဖြင့် ပြောမည်ဆိုလျှင် ယင်းသည် သင့်တော်မည်ဟု သင်တို့ထင်သလော။ ယင်းကို သင် အလွယ်တကူ လက်ခံရရှိနိုင်မည်လော။ သို့မဟုတ် ဥပမာအားဖြင့် ဘုရားသခင်သည် အနှစ်ခြောက်ထောင်အတွင်းနှင့် သူ့အလုပ်၏ ဒုတိယအဆင့်၌ မည်ကဲ့သို့ အလုပ်လုပ်နေခဲ့ကြောင်းကို ငါတို့ပြောရပါက သူသည် ယုဒပြည်၌ လှုပ်ရှားခဲ့သည်။ ထို့နောက် ဘုရားသခင်သည် ဂျူးလူမျိုးများကို မည်သို့ဆက်ဆံခဲ့ကြောင်းနှင့် ဤအရာမှနေ၍ ဘုရားသခင်၏ စိတ်နေသဘောထားအား ငါတို့ မည်သို့အကဲခတ်နိုင်ပုံကို ငါတို့ ဆွေးနွေးလျှင် ယင်းက နားလည်ရလွယ်ကူစေမည်လော။ (လွယ်ကူစေမည် မဟုတ်ပါ။) သာဓကအားဖြင့် ဘုရားသခင်က ဤကမ္ဘာကို မည်သို့ အုပ်စိုးကြောင်း ငါတို့ ပြောလျှင် ဘုရားသခင်က လူမျိုးနွယ်စုအမျိုးမျိုးမှ လူတို့ကို မည်သို့ဆက်ဆံကြောင်း၊ ဘုရားသခင် မည်သည့်အရာ စဉ်းစားကြောင်း၊ ၎င်းတို့၏ နယ်နိမိတ်များကို မည်သို့သတ်မှတ်ကြောင်းနှင့် သူသည် ၎င်းတို့ကို အဘယ့်ကြောင့် မတူညီသော နေရာများ၌ ခွဲခြားထားကြောင်း၊ အထူးသဖြင့် မကောင်းသော လူအချို့က များစွာပိုကောင်းသော နေရာများ၌ ရှိနေကြသော်လည်း ကောင်းသောလူအချို့ကို အဘယ့်ကြောင့် အသင့်တော်ဆုံးထက် ပိုညံ့သော နေရာများ၌ နေရာချထားကြောင်း၊ အရာရာကို ဤပုံစံဖြင့် ခွဲခန့်သတ်မှတ်ပေးရာ၌ ဘုရားသခင်သည် မည်သည့်စည်းမျဉ်းများကို အသုံးပြုကြောင်းကို ပြောဆိုကာ ဤအကြောင်းအရာမှနေ၍ လူသားမျိုးနွယ်အား အုပ်စိုးဖို့ ဘုရားသခင်၏ နည်းစနစ်များကို ငါတို့တွေ့ရှိလျှင် ယင်းက နားလည်ရလွယ်ကူစေမည်လော။ (လွယ်ကူစေမည် မဟုတ်ပါ။) ဤ‌အကြောင်းအရာများသည် လူတို့၏ စိတ်သဘောထား ပြောင်းလဲမှုများနှင့် နေ့စဉ်အသက်တာ၌ အသက်ဝင်ရောက်မှုတို့မှ အတော်ပင် ဝေးကွာသည် မဟုတ်လော။ ယင်းတို့သည် အတော်ပင် စိတ်ကူးသက်သက်ဖြစ်သည် မဟုတ်လော။ (ဟုတ်ပါသည်။) ယင်းတို့သည် ဝေးကွာပြီး စိတ်ကူးသက်သက်ဖြစ်သည်ဟု ငါတို့ အဘယ့်ကြောင့်ဆိုသနည်း။ အဘယ့်ကြောင့်ဆိုသော် တကယ့်ဘဝတွင် ဘုရားသခင်သည် လူသားမျိုးနွယ်ကို မည်သို့အုပ်စိုးပြီး မည်သို့လမ်းပြသည် အစရှိသည့် ရူပါရုံများနှင့်စပ်ဆိုင်သည့် သမ္မာတရားများအား နားလည်ခြင်းသက်သက်သည် နေ့စဉ်အသက်တာ၌ ငါတို့ရင်ဆိုင်ရသည့် ပြဿနာများမှ အနည်းငယ် ခြားနားဟန်တူကာ အထူးသဖြင့် ဆီလျော်ခြင်း မရှိသောကြောင့် ဖြစ်သည်။ တကယ့်လက်တွေ့ ပြဿနာများကို ရင်ဆိုင်ဖို့ရန် သင်တို့၏ အသက်တာတွင် ကြားရ၊ မြင်ရပြီး ခံစားရသည့် ဥပမာများမှနေ၍ ငါတို့ အစပြုပြီးနောက် ထိုမှနေ၍ သင်တို့၏ ထိုးထွင်းအမြင်ကို ဖြန့်ကျက်ရမည် ဖြစ်သည်။ ငါသည် မည်သည့်ဇာတ်လမ်းများကို ပြောသည်ဖြစ်စေ၊ သို့မဟုတ် ဤဇာတ်လမ်းများ၌ မည်သည့်လူနှင့် အဖြစ်အပျက်များ ပါဝင်သည်ဖြစ်စေ ယင်းတို့သည် အတိတ်က သင်ပြုခဲ့ပြီးသည့် အရာများနှင့် ဆက်စပ်ကောင်း ဆက်စပ်နေလျှင်ပင် ဤဇာတ်လမ်းများ၌ရှိသည့် အဆုံးစွန်သော အကျိုးတရားမှာ ယနေ့ ဆွေးနွေးနေသော ခေါင်းစဉ်နှင့်ဆက်စပ်သည့် သမ္မာတရားများကို သင်တို့အား နားလည်စေဖို့ဖြစ်သည်။ ပြောပြလိုက်သည့် ဇာတ်လမ်းတိုင်းသည် ရည်ရွယ်ချက်တစ်ခုအဖြစ် အသုံးဝင်ကာ ယင်းကသိရှိစေရန် ရည်ရွယ်သည့် တန်ဖိုးနှင့်လည်းကောင်း၊ ယင်းကဖော်ပြသည့် သမ္မာတရားနှင့်လည်းကောင်း ဆက်စပ်နေသည်။

ငါတို့၏ဇာတ်လမ်းကို အစပြုကြစို့။ ဤသည်မှာ ဖြစ်စဉ်နံပါတ်တစ် ဖြစ်သည်။ ကြာမြင့်သောအချိန်က အသင်းတော်တစ်ပါးသည် ချောင်းဆိုးပျောက်ဆေးရည် တစ်ပုလင်းကို ပို့လိုက်ကာ “ဘုရားသခင်သည် ကျွန်ုပ်တို့အား အမြဲတမ်း စကားပြောပြီး တရားဟောကာ တစ်ခါတစ်ရံ စကားများစွာ ပြောသောအခါ ချောင်းဆိုးသည်။ ဘုရားသခင်၏ ဟောပြောခြင်းကို ပို၍အဆင်ပြေစေရန်နှင့် ချောင်းဆိုးခြင်းကို လျှော့ချရန် ကျွန်ုပ်တို့သည် ချောင်းဆိုးပျောက်ဆေးရည် အနည်းငယ်ကို ပို့ပေးလိုက်သည်” ဟု ရှင်းပြထားသည်။ ပုလင်းရောက်သောအခါ လူတစ်ဦးက တွေ့ပြီး “ဤသည်မှာ ချောင်းဆိုးပျောက်ဆေးရည်ဟု ဆိုထားသော်လည်း ယင်းက အမှန်တကယ် မည်သည့်အရာ ကုသပေးသည်ကို မည်သူသိမည်နည်း။ ကျွန်ုပ်တို့ ယင်းကို ဘုရားသခင်သောက်ဖို့ ဤအတိုင်း ပေး၍မဖြစ်ပေ။ အန္တရာယ်ရှိနိုင်သည်။ ဤသည်မှာ ဆေးဝါးဖြစ်၏။ ဆေးတိုင်းတွင် အဆိပ်တချို့ ပါသည်။ ယင်းကို သောက်လျှင် ဘေးထွက်ဆိုးကျိုးများ ရှိနိုင်သည်” ဟု ဆိုသည်။ သူပြောသည်ကို ကြားသောသူတို့က “သူသည် အတော်ပင် စဉ်းစားတတ်သည်။ ကောင်းပြီ၊ သို့ဆိုလျှင် ကျွန်ုပ်တို့သည် ယင်းကို ဘုရားသခင်အား ပေး၍မဖြစ်” ဟု တွေးကြသည်။ ထိုအချိန်တွင် ငါသည် ယင်းကို အလိုမရှိသောကြောင့် နောက်နောင်အတွက် သိမ်းထားရန် စဉ်းစားကာ ထိုကိစ္စမှာ ထိုနေရာတွင် ပြီးသွားသည်။ သို့သော် ဇာတ်လမ်းက ဤတွင် အဆုံးသတ်ပြီလော။ အဆုံးမသတ်သေး၊ ဤဆေးဇာတ်လမ်းက ထိုနေ့တွင် အစပြုခဲ့သည်။ တစ်နေ့တွင် အဆိုပါလူကိုယ်တိုင်က ထိုချောင်းဆိုးပျောက်ဆေးရည်ကို သောက်သုံးနေခဲ့မှန်း လူတစ်ဦးက တွေ့ရှိသွားကာ ထိုသူကို တွေ့ရှိသွားသောအချိန်၌ ဆေးရည်တစ်ဝက်သာ ကျန်တော့သည်။ နောက်ထပ် မည်သည့်အရာဖြစ်ပျက်သည်ကို အလွယ်တကူ ခန့်မှန်းနိုင်သည်။ ယင်းကို ထိုသူက အကုန်သောက်ခဲ့သည်။ ယင်းမှာ ဇာတ်လမ်းကိုယ်၌ပင် ဖြစ်၏။ ဤအရာသည် ယနေ့ ငါတို့ ဆွေးနွေးနေသည့် အယူအဆများနှင့် မည်သည့်အရာ သက်ဆိုင်သည်ကို တွေးကြည့်လော့။ ပထမဆုံးအနေဖြင့် ငါ့ကိုပြောလော့၊ ထိုဇာတ်လမ်းက သင်တို့ကို တုန်လှုပ်စေကာ စိတ်ဆွပေးသလော။ (ဆွပေးပါသည်။) ယင်းကို ကြားပြီးနောက် သင်တို့၏ အတွေးအမြင်များမှာ အဘယ်နည်း။ သင်တို့ကို မည်သည့်အရာက စိတ်ဆွပေးသနည်း။ ယေဘုယျအားဖြင့် စိတ်ဆွခံရသော သူတို့က “အလိုလေး၊ ဤသည်မှာ ဘုရားသခင်အတွက် ပူဇော်ထားသော အရာတစ်ခုဖြစ်သည်။ လူတစ်ဦးဦးက ယင်းကို အဘယ်သို့ သောက်ပစ်နိုင်ရသနည်း” တွေးကြမည်ဖြစ်သည်။ ယင်းမှာ ထိုသူတို့ကို စိတ်ဆွပေးသော ပထမဆုံးအရာဖြစ်၏။ ဒုတိယမှာ “ထိုသူသည် ယင်းကို သောက်မြဲသောက်ခဲ့သည်။ အကုန်သောက်ပစ်လိုက်သည်မှာ ကျွန်ုပ်အတွက် မယုံနိုင်စရာဖြစ်သည်” ဟူ၍ ဖြစ်၏။ သင်တို့သည် စိတ်ဆွခံရသည့်အပြင် အခြားမည်သည့်အရာကို စဉ်းစားမိနိုင်သနည်း။ ဤသူပြုခဲ့သည့်အရာနှင့် ပတ်သက်၍ သူ၏ ဤအပြုအမူများအားလုံး၊ ဆိုလိုသည်မှာ ဤဇာတ်လမ်းတစ်ခုလုံးရှိ အဖြစ်အပျက်တစ်ခုစီတိုင်းနှင့် ပတ်သက်၍ ဘုရားသခင်၏ တုံ့ပြန်မှုက မည်သည့်အရာ ဖြစ်နိုင်သည်ဟု သင်တို့ စဉ်းစားမိသလော။ ဘုရားသခင်သည် မည်သည့်အရာ ပြုလုပ်မည်နည်း။ ဘုရားသခင်သည် မည်သည့်အရာ ပြုလုပ်သင့်သနည်း။ ဘုရားသခင်သည် ထိုကဲ့သို့သော လူတစ်ဦးကို မည်သို့ဆက်ဆံသင့်သနည်း။ ထို့ပြင် ဤသည်မှာ လူ့အယူအဆ စတင်ပေါ်ထွက်လာသည့် နေရာမဟုတ်လော။ သင့်အား စိတ်ဆွပေးခဲ့သည့် အရာတွင် ပါဝင်သောအကြောင်းအရာကို ဘေးဖယ်ထားပြီး စိတ်ဆွပေးခြင်းခံရသည့် ဤအတွေ့အကြုံကိုယ်၌က အကျိုးကျေးဇူးတစ်စုံတစ်ရာ ဖြစ်စေနိုင်ခြင်း ရှိမရှိကို ပြောကြစို့။ စိတ်ဆွပေးခြင်းခံရရာတွင် လူတို့သည် ၎င်းတို့၏ အသိစိတ်ထဲ၌ စိတ်မသက်မသာဖြစ်ခြင်း တစ်ခုခုကို ခံစားရရုံသက်သက် ဖြစ်သော်လည်း ယင်းနှင့်ပတ်သက်၍ ရှင်းရှင်းလင်းလင်း မပြောနိုင်ကြပေ။ ထို့နောက် ဇာတ်လမ်းထဲရှိ လူတစ်ဦးချင်းစီအား ဦးတည်သည့် ဝေဖန်ရှုတ်ချခြင်းနှင့် အပြစ်တင်ခြင်းတို့ ပေါ်ကောင်းပေါ်လာမည်ဖြစ်ကာ၊ ယင်းတို့သည် ကိုယ်ကျင့်တရား၊ အကျင့်စာရိတ္တ၊ ဓမ္မဗေဒဆိုင်ရာ သဘောတရားများ၊ သို့မဟုတ် စကားများနှင့် အယူဝါဒများ၌ အမြစ်တွယ်ထားသော်လည်း ဤအရာများမှာ သမ္မာတရား မဟုတ်ပေ။ ငါတို့သည် သမ္မာတရားနှင့် သက်ဆိုင်သောအရာကို ဆွေးနွေးလိုပါက ယင်းသည် အဖြစ်အပျက်ကိုယ်၌နှင့် ပတ်သက်၍ ဖန်တီးထားသည့် လူ့အယူအဆများ၊ သို့မဟုတ် ဘုရားသခင် မည်သည့်အရာ ပြုလုပ်သင့်သည်နှင့် ပတ်သက်၍ တောင်းဆိုချက်များ ဖြစ်၏။ ဤသည်တို့မှာ ဖြေရှင်းချက်လိုအပ်သည့် အရေးကိစ္စများ ဖြစ်ကြ၏။ ဤဇာတ်လမ်းထဲတွင် ထိုကဲ့သို့သော အခြေအနေ၌ ဘုရားသခင် မည်သည့်အရာ ပြုလုပ်သင့်သည်နှင့် ပတ်သက်၍ လူတို့၌ရှိသည့် အယူအဆများနှင့် စိတ်ကူးများသည် အရေးပါ၏။ သင်၏ စိတ်ခံစားမှုဆိုင်ရာ တုံ့ပြန်မှုကိုသာ အာရုံမစိုက်လေနှင့်။ တစ်စုံတစ်ရာအားဖြင့် စိတ်ဆွခံရခြင်းသည် သင်၏ ပုန်ကန်မှုကို မဖြေရှင်းနိုင်ပေ။ အကယ်၍ တစ်နေ့တွင် ဘုရားသခင်၏ လှူဖွယ်ပစ္စည်းများ၌ သင် အထူးနှစ်သက်သည့် သို့မဟုတ် လိုအပ်သည့်အရာတစ်ခုခုကို သင်တွေ့ရှိပြီး သင်သည် လွန်စွာ မက်မောမိပါက သင်ကိုယ်တိုင်လည်း ယင်းကို ယူငင်မိနိုင်သည်။ ထိုကိစ္စတွင် သင်သည် လုံးဝ စိတ်ဆွခံရမည်မဟုတ်ပေ။ ယခု သင် စိတ်ဆွခံရခြင်းမှာ အသိစိတ်၏အလုပ်၊ လူ့သဘာဝ၏ ကိုယ်ကျင့်တရား စံနှုန်းများ၏ ရလဒ်သက်သက် ဖြစ်သည်။ ယင်းမှာ သမ္မာတရား၏အလုပ် မဟုတ်ပေ။ သင်သည် ဤအခြေအနေမှ ပေါ်ထွက်လာသည့် အယူအဆများကို ဖြေရှင်းနိုင်သောအခါ ဤအခြေအနေရှိ သမ္မာတရားကို သင် နားလည်မည် ဖြစ်သည်။ သင်သည် ထိုသို့သော ကိစ္စမျိုးများတွင် ဘုရားသခင်အပေါ် ထားရှိသည့် အယူအဆနှင့် အထင်လွဲမှားမှုတစ်ခုခုကို ဖြေရှင်းပြီးသား ဖြစ်မည့်အပြင် ဤအခြေအနေမျိုးများတွင် သင်သည် သမ္မာတရားကို နားလည်ကာ တစ်စုံတစ်ခုကို ရရှိမည်ဖြစ်သည်။ သို့ဆိုလျှင် ယခုတွင် လူတို့သည် ဤအခြေအနေတွင် မည်သည့်အယူအဆမျိုးများ ရှိကောင်းရှိလာနိုင်သည်ကို စဉ်းစားကြည့်လော့။ ဤအယူအဆများမှ မည်သည့် အယူအဆသည် သင့်အား ဘုရားသခင်ကို အထင်လွဲမှားရန်၊ သင်နှင့် သူ၏ကြားတွင် အတားအဆီးတစ်ခုကို ဖန်တီးရန်၊ သို့မဟုတ် သူ့အား ဆန့်ကျင်ရန်ပင် သွေးဆောင်ကောင်း သွေးဆောင်နိုင်မည်နည်း။ ဤသည်မှာ ငါတို့ မိတ်သဟာယပြုနေရမည့် အရာပင်ဖြစ်သည်။ ငါ့ကိုပြောလော့၊ ဤအရာ ဖြစ်ပျက်ခဲ့သောအခါ ဤသူသည် သူ၏အသိစိတ်ထဲ၌ အပြစ်တင်ခြင်း တစ်ခုခုကို ခံစားခဲ့ရသလော။ (မခံစားခဲ့ရပါ။) သူသည် အပြစ်တင်ခြင်း မခံစားရဟု သင် အဘယ်သို့ဆိုနိုင်သနည်း။ (သူသည် ချောင်းဆိုးပျောက် ဆေးရည်ကို အကုန်သောက်ပစ်ခဲ့သည်။) ဤသည်ကို ပိုင်းခြားစိတ်ဖြာရန် အတော်ပင် လွယ်ကူသည်မဟုတ်လော။ ပထမဆုံးတစ်ငုံမှ နောက်ဆုံးတစ်ငုံအထိ သူသည် ချုပ်တည်းမှု မရှိသည့်အပြင် ရပ်နားခြင်းလည်း မရှိခဲ့ပေ။ အကယ်၍ သူသည် တစ်ကြိမ်မြည်းစမ်းခဲ့ပြီးနောက် ရပ်နားခဲ့ပါက ယင်းကို မိမိကိုယ်မိမိ အပြစ်တင်မှု ခံစားရခြင်းဟု သတ်မှတ်ခဲ့ပြီးဖြစ်မည်။ အဘယ့်ကြောင့်ဆိုသော် သူသည် ရပ်နားပြီးဖြစ်မည်၊ မိမိကိုယ်ကို ချုပ်တည်းပြီးဖြစ်မည်၊ ထို့ပြင် ဆက်၍သောက်မည် မဟုတ်ခဲ့ပေ။ သို့သော် ဤသူက ထိုသို့မလုပ်ခဲ့ပေ။ အစမှအဆုံးထိ တစ်ပုလင်းလုံးကို သောက်ခဲ့သည်။ ထပ်၍ရှိသေးလျှင် သူသည် ဆက်၍သောက်ခဲ့ဦးမည် ဖြစ်သည်။ ဤအရာက သူသည် သူ၏ အသိစိတ်ထဲ၌ မည်သည့်အပြစ်တင်မှုမျှ မခံစားခဲ့ကြောင်း ပြသသည်။ ဤသည်မှာ လူ၏ ရှုထောင့်အမြင်မှနေ၍ ကြည့်ခြင်းဖြစ်၏။ သို့ဆိုလျှင် ဤကိစ္စကို ဘုရားသခင် မည်သို့ရှုမြင်သနည်း။ ဤသည်မှာ သင်တို့ နားလည်သင့်သောအရာ ဖြစ်သည်။ ဤအခြေအနေကို ဘုရားသခင် သဘောထားပုံ၊ ယင်းကို သူတန်ဖိုးဖြတ်ပြီး အဓိပ္ပာယ်ဖွင့်ဆိုပုံမှနေ၍ သင်သည် ဘုရားသခင်၏ စိတ်နေသဘောထား၊ ဘုရားသခင်၏ အနှစ်သာရကို မြင်တွေ့နိုင်ပြီး ဘုရားသခင် အလုပ်လုပ်သည့် စည်းမျဉ်းများနှင့် နည်းစနစ်များကိုလည်း ပိုင်းခြားသိမြင်နိုင်သည်။ တစ်ချိန်တည်းတွင် ယင်းက လူ့အယူအဆအချို့ကို ထုတ်ဖော်ကောင်း ထုတ်ဖော်မည်ဖြစ်ကာ လူတို့အား “တကယ်ပင် ဤသည်မှာ လူတို့အပေါ် ဘုရားသခင်၏စိတ်ထား ဖြစ်သည်။ ဤသည်မှာ လူတို့အား ဘုရားသခင် ကိုင်တွယ်သည့်ပုံ ဖြစ်သည်။ ကျွန်ုပ်သည် ယခင်က ဤအတိုင်း မစဉ်းစားခဲ့ပါ” ဟု ပြောစေမည်ဖြစ်သည်။ သင် ဤအတိုင်း မစဉ်းစားခဲ့သည့်အချက်က သင်နှင့် ဘုရားသခင်ကြားမှ အတားအဆီး၊ ဘုရားသခင်နှင့် ပတ်သက်၍ အထင်လွဲမှားမှုများ သင်၌ ရှိလာနိုင်ကြောင်းနှင့် ဤကိစ္စနှင့်စပ်လျဉ်း၍ ဘုရားသခင် အလုပ်လုပ်သည့်နည်းလမ်းနှင့် လှုပ်ရှားသည့်နည်းလမ်းအပေါ် သင်၌ အယူအဆများရှိကြောင်းကို ထုတ်ဖော်သည်။ သို့ဆိုလျှင် ဘုရားသခင်သည် ဤအခြေအနေကို ရင်ဆိုင်သောအခါ မည်ကဲ့သို့ ကိုင်တွယ်ခဲ့သနည်း။ ထိုလူက “ဤသည်မှာ ဆေးဝါးဖြစ်၏။ ဆေးတိုင်းတွင် အဆိပ်တချို့ ပါရှိသည်။ ယင်းအား ဘုရားသခင်ကို သောက်ခွင့်ပေး၍မဖြစ်။ ဘေးထွက်ဆိုးကျိုး ရှိကောင်းရှိနိုင်သည်” ဟု ဆိုခဲ့သည်။ သူ့စကားများ၏ နောက်ကွယ်မှ ရည်ရွယ်ချက်နှင့် အကြောင်းရင်းမှာ အဘယ်နည်း။ ဤသည်တို့မှာ ရိုးသားဖြောင့်မှန်သော စကားများလော၊ ဟန်ဆောင်ထားသော စကားများလော။ ယင်းတို့သည် ရိုးသားဖြောင့်မှန်ခြင်း မရှိပေ။ ယင်းတို့မှာ လှည့်စားသည်၊ ဟန်ဆောင်ထားပြီး မရိုးသားပေ။ သူ၏ နောက်ဆက်တွဲ လုပ်ဆောင်ချက်များနှင့် သူ ထုတ်ဖော်ခဲ့သည့်အရာက သူ၏ စိတ်နှလုံးထဲ၌ မည်သည့်အရာဖြစ်နေခဲ့သည်ကို သိသာထင်ရှားစေသည်။ ဘုရားသခင်သည် ထိုသူ၏ ဟန်ဆောင်ထားသော စကားများ၊ လုပ်ဆောင်ချက်များနှင့် ပတ်သက်၍ ဘုရားသခင် တစ်စုံတစ်ရာ လုပ်ဆောင်ခဲ့သလော။ (မလုပ်ဆောင်ခဲ့ပါ။) ဘုရားသခင်က မည်သည့်အရာမျှ မပြုလုပ်ခဲ့မှန်း ငါတို့ မည်သို့သိရသနည်း။ ထိုသူသည် ထိုစကားများကို ပြောသောအခါ၌ ရိုးသားစစ်မှန်မှု မရှိပေ။ သူသည် ဟန်ဆောင်နေခဲ့သည်။ ဘုရားသခင်သည် ဘေးမှနေ၍သာ ကြည့်နေလျက် လမ်းပြခြင်းဟူသည့် အပြုသဘောဆောင်သော အလုပ်ကို မလုပ်ဆောင်သကဲ့သို့ အပြစ်တင်ခြင်းဟူသည့် အပျက်သဘောဆောင်သော အလုပ်ကိုလည်း မလုပ်ဆောင်ခဲ့ပေ။ တစ်ခါတစ်ရံ လူတို့သည် ၎င်းတို့၏ အသိစိတ်ထဲတွင် အပြစ်တင်ခြင်းကို ခံစားရသည်မှာ ဘုရားသခင် လုပ်ဆောင်နေခြင်း ဖြစ်သည်။ ဤလူသည် ထိုအချိန်တွင် အပြစ်တင်ခြင်းကို ခံစားခဲ့သလော။ (မခံစားခဲ့ပါ။) သူသည် အပြစ်တင်ခြင်းကို မခံစားခဲ့ရုံသာမက ကြီးကျယ်သော ပုံစံဖြင့်လည်း စကားပြောခဲ့သည်။ ဘုရားသခင်က သူ့ကို အပြစ်မတင်ခဲ့ချေ။ သူသည် စောင့်ကြည့်၍သာ နေခဲ့သည်။ အဘယ့်ကြောင့် ဘုရားသခင် စောင့်ကြည့်ရသနည်း။ သူသည် အဖြစ်မှန် မည်သို့ထွက်ပေါ်မည်ကို တွေ့ဖို့ စောင့်ကြည့်နေခဲ့ခြင်းလော။ (မဟုတ်ပါ။) ဖြစ်ချင်မှ ဖြစ်ပေမည်။ လူတစ်ဦးသည် အခြေအနေတစ်ခု ရင်ဆိုင်ရသောအချိန်၌ပင် ဘာလုပ်ရမည်ကို ရွေးချယ်မှုမပြုမီ သို့မဟုတ် အဖြစ်မှန် တစ်ခုခု မဖြစ်ပေါ်မီ ဘုရားသခင်သည် ထိုသူကို နားလည်သလော။ (နားလည်ပါသည်။) ဘုရားသခင်က သူ၏စိတ်နှလုံးသည် ကောင်းသည်ဖြစ်စေ၊ ဆိုးယုတ်သည်ဖြစ်စေ၊ စစ်မှန်သည်ဖြစ်စေ၊ ဟန်ဆောင်သည်ဖြစ်စေ ဘုရားသခင်အပေါ် သူ၏ တကယ့်သဘောထားက မည်သည့်အရာဖြစ်သည်၊ သူ၏ စိတ်နှလုံးထဲ၌ ဘုရားသခင်ရှိမရှိ၊ သူ၌ စစ်မှန်သော ယုံကြည်မှုရှိမရှိဟူ၍ သူ၏အပေါ်ယံကိုသာမက အတွင်းစိတ်ကိုပါ နားလည်သည်။ ဘုရားသခင်က ဤအရာများကို သိနှင့်ပြီးဖြစ်သည်။ သူ၌ ခိုင်လုံသော သက်သေရှိပြီး အစဉ်စောင့်ကြည့်လေ့လာနေသည်။ ဤလူက ဤသို့ပြောပြီးနောက်တွင် ဘုရားသခင် မည်သည့်အရာ ပြုလုပ်သနည်း။ ပထမဦးစွာ ဘုရားသခင်သည် သူ့ကို အပြစ်မတင်ခဲ့ချေ။ ဒုတိယအနေဖြင့် ဘုရားသခင်က သူ့ကို အသိဉာဏ်မပွင့်စေသကဲ့သို့ ဤအရာသည် လှူဖွယ်ပစ္စည်းဖြစ်ကြောင်း၊ လူသားတို့က ယင်းကို လက်လွတ်စပယ် မကိုင်တွယ်သင့်ကြောင်း သတိမပေးခဲ့ချေ။ ဘုရားသခင်အနေဖြင့် လူတို့အား ဤသတိတရားရှိရန် အတိအလင်း ပြောဖို့လိုသလော။ (မလိုပါ။) ဤသတိတရားမှာ ပုံမှန်လူ့သဘာဝထဲတွင် ရှိသင့်သည်။ အချို့က “လူတချို့က သိကို မသိကြပေ။ သူတို့ကို ကိုယ်တော်မပြောဘဲ နေမည်လော။ သူတို့ကို ကိုယ်တော် ပြောလိုက်လျှင် သူတို့သိမည်မဟုတ်လော။ မသိခြင်းက လူတစ်ဦးကို အပြစ်မှ လွတ်ငြိမ်းစေသည်။ ယခုအခါတွင် သူတို့မသိချေ။ သူတို့သိခဲ့လျှင် ဤအမှားကို ပြုလုပ်ခဲ့မိမည် မဟုတ်သည်မှာ မှန်သလော။ ဤအရာက သူတို့ကို ကာကွယ်ပေးမည် မဟုတ်လော” ဟု ပြောကောင်းပြောနိုင်သည်။ ဘုရားသခင်သည် ဤအတိုင်း လုပ်ဆောင်ခဲ့သလော။ (မလုပ်ဆောင်ခဲ့ပါ။) အဘယ့်ကြောင့် ဘုရားသခင် ဤအတိုင်း မလုပ်ခဲ့သနည်း။ တစ်ဖက်တွင် ထိုလူက “ဤသည်မှာ ဘုရားသခင်အဖို့ လှူဖွယ်ပစ္စည်းဖြစ်၍ လူသားတို့ ကိုင်တွယ်ထိတွေ့၍မရ” ဟူသည့် သဘောတရားကို သိထားပြီးသင့်သည်။ နောက်တစ်ဖက်တွင် သူမသိခဲ့ပါက ဘုရားသခင် သူ့ကို အဘယ့်ကြောင့် မပြောခဲ့သနည်း။ ထိုသို့သောအရာမျိုး ပြုလုပ်ခြင်းနှင့် ထိုကဲ့သို့သော အကျိုးဆက်များ ရင်ဆိုင်ခြင်းမှ သူ့အား ကာကွယ်ဖို့အတွက် ဘုရားသခင်သည် အဘယ့်ကြောင့် သတိမပေးခဲ့သနည်း။ သူ့အားပြောပြခြင်းသည် လူတို့ကို ကယ်တင်ရာ၌ ဘုရားသခင်၏ ရိုးသားစစ်မှန်မှုကို ပို၍ထုတ်ဖော်မည် မဟုတ်လော။ ယင်းက ဘုရားသခင်၏ ချစ်ခြင်းမေတ္တာကို ပို၍ထုတ်ဖော်မည် မဟုတ်လော။ သို့ဆိုလျှင် အဘယ့်ကြောင့် ဘုရားသခင် ဤသို့မပြုခဲ့သနည်း။ (ဘုရားသခင်သည် သူ့ကို ထုတ်ဖော်လိုခဲ့ခြင်း ဖြစ်သည်။) မှန်၏၊ ဘုရားသခင် သူ့ကို ထုတ်ဖော်လိုခဲ့သည်။ အခြေအနေများကို သင်ရင်ဆိုင်ရသောအခါ ယင်းတို့ကို သင်ရင်ဆိုင်ရသည်မှာ တိုက်ဆိုင်မှုကြောင့် မဟုတ်ပေ။ အခြေအနေတစ်ခုခုသည် သင်၏ ကယ်တင်ခြင်းသဘော သက်ရောက်နိုင်သည်၊ သို့မဟုတ် ယင်းက သင်၏ ပျက်စီးခြင်းသဘော သက်ရောက်နိုင်သည်။ ဤအချိန်များအတွင်း ဘုရားသခင်သည် စောင့်ကြည့်နေသည်၊ တိတ်ဆိတ်မြဲ တိတ်ဆိတ်နေသည်၊ သင့်ကို လှုံ့ဆော်ဖို့ အခြေအနေတစ်ခုခုကို စီစဉ်ညွှန်ကြားခြင်း မရှိသကဲ့သို့ “သင်သည် ဤအရာကို မပြုလုပ်ရ။ အကျိုးဆက်များက မတွေးတတ်လောက်အောင် ဖြစ်မည်” သို့မဟုတ် “ဤအတိုင်း ပြုလုပ်ခြင်းသည် ဆင်ခြင်တုံတရားနှင့် လူ့သဘာဝ ကင်းမဲ့သည်” စသည့် စကားများဖြင့် သင့်အား ဉာဏ်ပွင့်စေခြင်းလည်း မရှိပေ။ လူတို့တွင် ထိုသို့သော သိရှိမှုမျိုး မရှိပေ။ သဘောတစ်ခုတွင် ထိုသို့သော သိရှိမှုမျိုး မရှိသည်မှာ ဘုရားသခင်သည် ထိုအခိုက်အတန့်တွင် မည်သည့်လှုံ့ဆော်မှုကိုမျှ မပေးခဲ့သောကြောင့် ဖြစ်သည်။ ဘုရားသခင်က မလုပ်ဆောင်ခဲ့ပေ။ အခြားသဘောတစ်ခုတွင် လူတစ်ဦး၌ အသိတရားရှိပြီး လူ့သဘာဝပမာဏ အနည်းငယ် ပိုင်ဆိုင်လျှင် ဘုရားသခင်သည် ထိုကဲ့သို့သော အခြေခံအုတ်မြစ်အပေါ် လုပ်ဆောင်မည်လော။ (လုပ်ဆောင်မည် ဖြစ်ပါသည်။) မှန်ပေ၏။ ဘုရားသခင်သည် ထိုသူတို့အပေါ် ထိုကဲ့သို့သော ကျေးဇူးတော်ကို နှင်းအပ်မည်ဖြစ်သည်။ သို့သော် ဘုရားသခင်သည် ဤသီးသန့်အခြေအနေကို အဘယ့်ကြောင့် လျစ်လျူရှုခဲ့သနည်း။ အကြောင်းရင်းတစ်ခုမှာ ဤလူ၌ အသိတရားနှင့် ဆင်ခြင်တုံတရား ကင်းမဲ့သည်၊ ဂုဏ်သိက္ခာမရှိ၊ သမာဓိမရှိသည့်အပြင် ပုံမှန်လူ့သဘာဝ မရှိပေ။ သူသည် ဤအရာများကို မလိုက်စားခဲ့။ သူ၏ စိတ်နှလုံးထဲ၌ ဘုရားသခင်မရှိသည့်အပြင် ဘုရားသခင်၌ စစ်မှန်သော ယုံကြည်သူ မဟုတ်ခဲ့ပေ။ ထို့ကြောင့် ဘုရားသခင်သည် သူ့အား ဤအခြေအနေအားဖြင့် ထုတ်ဖော်လိုခဲ့ခြင်း ဖြစ်သည်။ တစ်ခါတစ်ရံ ဘုရားသခင် လူတစ်ဦးအား ထုတ်ဖော်ခြင်းသည် ကယ်တင်ခြင်းပုံစံတစ်မျိုး ဖြစ်ပြီး တစ်ခါတစ်ရံတွင် မဟုတ်၊ ဘုရားသခင်သည် တမင်တကာ ဤအတိုင်း လုပ်ဆောင်ခြင်း ဖြစ်သည်။ အကယ်၍ သင်သည် အသိတရားနှင့် အသိစိတ် ရှိသောသူ ဖြစ်ပါက ဘုရားသခင်၏ သင့်အား ထုတ်ဖော်ခြင်းသည် စမ်းသပ်မှုတစ်ခုနှင့် ကယ်တင်ခြင်းပုံစံတစ်မျိုးအဖြစ် အသုံးတည့်မည်။ သို့သော် သင်၌ အသိတရားနှင့် အသိစိတ် ကင်းမဲ့ပါက ဘုရားသခင်၏ သင့်အား ထုတ်ဖော်ခြင်းသည် ဖယ်ရှားရှင်းလင်းခံရခြင်းနှင့် ဖျက်ဆီးခံရခြင်းသ‌ဘော သက်ရောက်မည်ဖြစ်သည်။ သို့ဆိုလျှင် ယင်းကို ယခုကြည့်လျှင် ဘုရားသခင်အနေဖြင့် ဤလူအား ထုတ်ဖော်ခြင်းမှာ မည်သည့်အရာကို ဆိုလိုသနည်း။ ဖယ်ရှားရှင်းလင်းခံရခြင်းကို ဆိုလိုသည်။ ယင်းမှာ ကောင်းချီးမင်္ဂလာမဟုတ်ဘဲ ကျိန်ခြင်းအမင်္ဂလာဖြစ်သည်။ လူအချို့က “သူသည် ထိုမျှကြီးမားသော အမှားကို ပြုလုပ်ခဲ့ပြီး ယင်းမှာ အတော်ပင် ရှက်ဖွယ်ကောင်းသည်။ သူသည် ချောင်းဆိုးပျောက်ဆေးရည်ကို တိတ်တဆိတ် စသောက်ခဲ့သည့်အချိန်မှစ၍ သူ့အနေဖြင့် ဤအမှားကို မပြုလုပ်မိအောင်၊ ထိုသို့ဖြင့် ဖယ်ရှားရှင်းလင်း ခံရစရာမလိုအောင် ဘုရားသခင်သည် သူ့အား ရပ်တန့်စေဖို့အတွက် အခြေအနေအချို့ကို မစီမံနိုင်ခဲ့သလော” ဟု ဆိုကြသည်။ ဤသည်မှာ ဘုရားသခင် ပြုလုပ်ခဲ့သည့် အရာဟုတ်သလော။ (မဟုတ်ပါ။) ဘုရားသခင် အဘယ်သို့ လုပ်ဆောင်ခဲ့သနည်း။ (သူသည် အခြေအနေကို ဤအတိုင်း ဖြစ်ခွင့်ပြုခဲ့သည်။) ဘုရားသခင်သည် အမှုအရာများကို သူ့ဘာသာ ဖြစ်ပျက်ခွင့်ပေးခဲ့ကာ ဤသည်မှာ သူ၏ စည်းမျဉ်းတစ်ခု ဖြစ်၏။ ထိုသူသည် ချောင်းဆိုးပျောက်ဆေးရည်၏ ပုလင်းဖုံးကို ဖွင့်လိုက်သည်နှင့်တစ်ပြိုင်နက် သူ ပထမဆုံးတစ်ငုံနှင့် နောက်ဆုံးတစ်ငုံ သောက်သည့် ကြားထဲတွင် သဘာဝအားဖြင့် ခြားနားမှုရှိသလော။ (မရှိပါ။) အဘယ့်ကြောင့် ခြားနားမှုမရှိသနည်း။ (သူသည် အနှစ်သာရအားဖြင့် ထိုသို့သောလူစားမျိုးပင် ဖြစ်ပါသည်။) ဤအခြေအနေက သူ၏ လူ့သဘာဝ၊ သူ၏ လိုက်စားမှုနှင့် သူ၏ ယုံကြည်မှုကို လုံးစေ့ပတ်စေ့ ထုတ်ဖော်ခဲ့ပေသည်။

ဓမ္မဟောင်းကျမ်းခေတ်တွင် ဧသောသည် သူ၏ မွေးရာပါ အခွင့်အရေးကို အမဲစွပ်ပြုတ်တစ်ခွက်ဖြင့် လှဲလှယ်ခဲ့သည်။ သူက “မွေးရာပါ အခွင့်အရေးနှင့်ပတ်သက်၍ ဘာအရေးကြီးသနည်း။ ယင်းကို အလှဲအလှယ် လုပ်လျှင်လည်း ထူးခြားမှုရှိမည်မဟုတ်။ ကျွန်ုပ်သည် အသက်ရှင်နေဦးမည် မဟုတ်လော” ဟူ၍ မည်သည့်အရာက အရေးကြီးပြီး တန်ဖိုးရှိသည်ကို သတိမပြုမိခဲ့ချေ။ ဤသည်မှာ စိတ်နှလုံးထဲ၌ သူစဉ်းစားခဲ့သည့်အရာ ဖြစ်သည်။ ပြဿနာအား သူ၏ ကိုင်တွယ်ဖြေရှင်းနည်းက အ‌တော်ပင် လက်တွေ့ကျခဲ့ဟန် တူမည်ဖြစ်သော်လည်း သူဆုံးရှုံးခဲ့သည့်အရာမှာ ဘုရားသခင်၏ ကောင်းချီးမင်္ဂလာဖြစ်ပြီး ယင်း၏ အကျိုးဆက်များမှာ မတွေးတတ်လောက်အောင် ဖြစ်သည်။ ယခုတွင် အသင်းတော်ထဲ၌ သမ္မာတရားကို မလိုက်စားသော လူများစွာရှိသည်။ ၎င်းတို့သည် ဘုရားသခင်၏ ကတိတော်များနှင့် ဘုရားသခင်၏ ကောင်းချီးများကို အလေးအနက် မထားကြပေ။ ဤသည်မှာ လူတစ်ဦး၏ မွေးရာပါ အခွင့်အရေးအား အဆုံးခံရခြင်းနှင့် သဘာဝအားဖြင့် အတူတူပင် မဟုတ်လော။ ယင်းမှာ ပို၍ပင် ဆိုးဝါးသည် မဟုတ်လော။ အဘယ့်ကြောင့်ဆိုသော် ဘုရားသခင်၏ လူတို့အား ကယ်တင်ခြင်းသည် တစ်ကြိမ်တစ်ခါသာရှိသော အခွင့်အရေးဖြစ်သည်။ အကယ်၍ လူတစ်ဦးသည် ဤအခွင့်အရေးကို လက်လွှတ်ဆုံးရှုံးလျှင် ယင်းက လုံးဝ ပြီးသွားပြီဖြစ်သည်။ ဖျက်ဆီးခံရခြင်းဟူသည့် အဆုံးသတ်အတွက် သူလှဲလှယ်ခဲ့သည့် အရာတစ်ခုဖြစ်သည့် ချောင်းဆိုးပျောက်ဆေးရည် အတွက်မျှသာဖြင့် နောက်ဆုံးတွင် ဖယ်ရှားရှင်းလင်းခံခဲ့ရသည့် လူတစ်ဦးပင် ရှိခဲ့သည်။ ဤသည်မှာ တကယ့်ကို ဉာဏ်မမီလောက်အောင်ပင်။ သို့တစေ အမှန်တွင် ယင်းနှင့်ပတ်သက်၍ ဉာဏ်မမီလောက်စရာ ဘာမျှမရှိပေ။ ငါသည် အဘယ့်ကြောင့် ထိုသို့ဆိုသနည်း။ ဤအဖြစ်အပျက်မှာ အရေးမပါသောအရာတစ်ခု ဖြစ်ဟန်တူချင်တူမည်။ အကယ်၍ လူတို့ကြားထဲတွင် ထိုသို့သော အဖြစ်အပျက်မျိုး ဖြစ်ပျက်ခဲ့လျှင် ယင်းကို များစွာ ဆင်ခြင်သုံးသပ်ကြမည် မဟုတ်ပေ။ ခိုးယူခြင်း သို့မဟုတ် အခြားသူများအား အနာတရဖြစ်စေခြင်း အစရှိသည့် ရာဇဝတ်မှု ကျူးလွန်ခြင်းကဲ့သို့ သင်သည် အများဆုံးအနေဖြင့် သေဆုံးပြီးနောက်တွင် အပြစ်ဒဏ်ပေးခံရပြီးနောက် လူဝင်စားခြင်းဟူသည့် သံသရာအချို့အားဖြင့် လူသားတစ်ဦးအဖြစ် ပြန်လည်မွေးဖွားမည် ဖြစ်သည်။ ယင်းက များစွာ အရေးပါမည် မဟုတ်ချေ။ သို့သော် ယခု ငါပြောပြနေသည့် အခြေအနေမှာ ဤအရာကဲ့သို့ ရိုးရှင်းသလော။ (မရိုးရှင်းပါ။) ယင်းသည် မရိုးရှင်းဟု ငါတို့ အဘယ့်ကြောင့် ဆိုသနည်း။ ဤအခြေအနေသည် အဘယ်ကြောင့် ဆွေးနွေးရန် ထိုက်တန်သနည်း။ ဤချောင်းဆိုးပျောက်ဆေးရည်ဖြင့် အစပြုကြစို့။ အမှန်အားဖြင့် ဤချောင်းဆိုးပျောက်ဆေးရည်သည် တန်ဖိုးကြီးမားသော အရာမဟုတ်သော်လည်း ယင်းကို ဘုရားသခင်အတွက် ပူဇော်ဆက်ကပ်လိုက်သည်နှင့် တစ်ပြိုင်နက် ယင်း၏အနှစ်သာရမှာ ပြောင်းလဲသွားသည်။ ယင်းမှာ လှူဖွယ်ပစ္စည်း ဖြစ်သွားသည်။ လူအချို့က “လှူဖွယ်ပစ္စည်းများကို ဆက်ကပ်ထားပြီးဖြစ်သည်။ လှူဖွယ်ပစ္စည်းများမှာ လူတို့နှင့် မသက်ဆိုင်ပေ။ ယင်းတို့ကို လူတို့ မထိမကိုင်သင့်” ဟု ဆိုကြ၏။ ဤသို့ပြောခြင်းသည်လည်း မှန်ကန်၏။ လှူဖွယ်ပစ္စည်းဆိုသည်မှာ အဘယ်နည်း။ လှူဖွယ်ပစ္စည်းဆိုသည်မှာ ဘုရားသခင်ကို လူပုဂ္ဂိုလ်တစ်ယောက်က ဆက်ကပ်သည့် တစ်စုံတစ်ခု ဖြစ်သည်။ မည်သည့်အရာဖြစ်စေ ထိုကဲ့သို့သော အရာများအားလုံးကို လှူဖွယ်ပစ္စည်များအဖြစ် ရည်ညွှန်းလေသည်။ ယင်းတို့ကို ဘုရားသခင် ပိုင်သောကြောင့် လူသားနှင့် မသက်ဆိုင်တော့ပေ။ ဘုရားသခင်ကို ဆက်ကပ်သည့် မည်သည့်အရာမဆို ငွေကြေးဖြစ်စေ သို့မဟုတ် အရာဝတ္ထုများဖြစ်စေ၊ ပြီးလျှင် ယင်း၏တန်ဖိုးမည်မျှ ရှိသည်ဖြစ်စေ ဘုရားသခင်နှင့် လုံးလုံး သက်ဆိုင်ပြီး လူအလိုရှိသလို အသုံးပြု၍ရသောအရာ မဟုတ်သကဲ့သို့ အသုံးပြုရန် သူ၏အရာလည်း မဟုတ်ပေ။ ဘုရားသခင်၏ လှူဖွယ်ပစ္စည်းများကို မည်သို့ စိတ်ကူးထဲ ရုပ်လုံးပေါ်အောင် တွေးနိုင်သနည်း။ ယင်းတို့သည် ဘုရားသခင်နှင့်သာ သက်ဆိုင်သည်၊ သူကသာ ယင်းတို့ကို စွန့်ပစ်နိုင်သည်၊ ပြီးလျှင် သူ၏ အသိအမှတ်ပြုခြင်းကို မရရှိမီ ထိုအရာများကို မည်သူမျှ မထိနိုင်သကဲ့သို့ ယင်းတို့အပေါ် လိုချင်မျက်စိ ရှိ၍မရနိုင်ပေ။ “ဘုရားသခင်သည် တစ်စုံတစ်ခုကို အသုံးမပြုနေပါက ကျွန်ုပ်တို့အား ယင်းကို အသုံးပြုဖို့ အဘယ့်ကြောင့် အခွင့်မပေးသနည်း။ ယင်းက အချိန်အတော်ကြာ၍ ပျက်စီးခဲ့ပါက ဝမ်းနည်းစရာဖြစ်မည် မဟုတ်လော။” ဟု ပြောသည့်သူများ ရှိပေသည်။ မဟုတ်ပေ၊ ထိုအချိန်တွင်ပင် မဖြစ်ပေ။ ဤသည်မှာ စည်းမျဉ်းတစ်ခုဖြစ်သည်။ လှူဖွယ်ပစ္စည်းများသည် ဘုရားသခင်နှင့် သက်ဆိုင်သည့် အရာများဖြစ်သည်၊ လူနှင့်မသက်ဆိုင်ပေ။ ကြီးကြီးငယ်ငယ်၊ ပြီးလျှင် ယင်းတို့သည် တန်ဖိုးရှိသည်ဖြစ်စေ မရှိသည်ဖြစ်စေ၊ လူသားက ယင်းတို့ကို ဘုရားသခင်ထံ ဆက်ကပ်ပြီးသည်နှင့်တစ်ပြိုင်နက် ဘုရားသခင်က ယင်းတို့ကို လိုချင်သည်ဖြစ်စေ မလိုချင်သည်ဖြစ်စေ ယင်းတို့၏အနှစ်သာရသည် ပြောင်းလဲပြီးဖြစ်ပေသည်။ အရာဝတ္ထုတစ်ခုသည် လှူဖွယ်ပစ္စည်းတစ်ခု ဖြစ်လာပြီးသည်နှင့် တစ်ပြိုင်နက် ယင်းက ဖန်ဆင်းရှင်၏ ပိုင်ဆိုင်မှုများထဲတွင် ပါဝင်ပြီး သူအလိုရှိသလို အသုံးပြုသည့်အရာ ဖြစ်ပေသည်။ တစ်စုံတစ်ဦး၏ လှူဖွယ်ပစ္စည်းများအား သဘောထားသည့် နည်းလမ်းတွင် မည်သည့်အရာ ပါဝင်သနည်း။ ယင်းက ဘုရားသခင်အပေါ် တစ်စုံတစ်ဦး၏ သဘောထား ပါဝင်ပေသည်။ ဘုရားသခင်အပေါ် လူပုဂ္ဂိုလ်တစ်ဦး၏ သဘောထားသည် ရိုင်းစိုင်းမှုနှင့် မထီမဲ့မြင်ပြုခြင်းတို့နှင့် အပူအပင်မရှိခြင်းတို့ထဲမှ တစ်ခုဖြစ်ပါက ဘုရားသခင်ပိုင်ဆိုင်သည့် အရာများ အားလုံးအပေါ် ထိုလူပုဂ္ဂိုလ်၏ သဘောထားသည်လည်း သေချာပေါက် ထိုနည်းတူဖြစ်လိမ့်မည်။ “မည်သူမျှ စုံစမ်းမေးမြန်းခြင်း မရှိသည့် အချို့သော လှူဖွယ်ပစ္စည်းများ ရှိသည်။ ယင်းမှာ ထိုပစ္စည်းများကို တွေ့ရှိသည့်မည်သူမဆိုနှင့် သက်ဆိုင်သည်ဟု မဆိုလိုသလော။ ယင်းကို တစ်စုံတစ်ဦးက သိသည်ဖြစ်စေ၊ မသိသည်ဖြစ်စေ ယင်းမှာ ‘ကိုယ့်လက်ထဲရောက် ကိုယ့်ဥစ္စာသာ’ ဖြစ်သည်။ ထိုအရာများကို ရှာတွေ့သူ မည်သူမဆိုသည် ယင်းတို့ကို ပိုင်ဆိုင်သူဖြစ်သည်” ဟု ပြောသည့်လူအချို့ ရှိကြသည်။ ထိုအမြင်ရှုထောင့်နှင့် ပတ်သက်၍ သင်မည်သို့ တွေးထင်သနည်း။ အတော်အတန် သိသာထင်ရှားစွာပင် ယင်းက မမှန်ကန်ပေ။ လှူဖွယ်ပစ္စည်းများအပေါ် ဘုရားသခင်၏ သဘောထားမှာ အဘယ်နည်း။ ဘုရားသခင်အား မည်သည့်အရာကို ပူဇော်ဆက်ကပ်သည်ဖြစ်စေ၊ ပြီးလျှင် ယင်းကို သူလက်ခံသည်ဖြစ်စေ၊ လက်မခံသည်ဖြစ်စေ တစ်စုံတစ်ခုကို လှူဖွယ်ပစ္စည်းတစ်ခုအဖြစ် သတ်မှတ်ပြီးသည်နှင့်တစ်ပြိုင်နက် ယင်းကို ရယူဖို့ ကြိုးစားသူ မည်သူမဆိုသည် “မြေမြှုပ်မိုင်းနင်းမိခြင်း” ဖြင့် အဆုံးသတ်နိုင်သည်။ ယင်းက မည်သည့်အရာကို ဆိုလိုသနည်း။ (ယင်းက ဘုရားသခင်၏ စိတ်သဘောထားကို ပုန်ကန်ပြစ်မှားခြင်းကို ဆိုလိုသည်။) မှန်ပေ၏။ သင်တို့အားလုံးသည် ဤသဘောတရားကို သိကြသော်လည်း ဤအရေးကိစ္စ၏ အနှစ်သာရကို သင်တို့ အဘယ့်ကြောင့် သတိမပြုမိကြသနည်း။ သို့ဆိုလျှင် ဤအရေးကိစ္စသည် လူတို့အား မည်သည့်အရာကို ပြောသနည်း။ ယင်းက ဘုရားသခင်၏ စိတ်သဘောထားသည် လူသားများ၏ မည်သည့်ပုန်ကန်ပြစ်မှားခြင်းကို သည်းခံခြင်း မရှိကြောင်းနှင့် ၎င်းတို့သည် သူ၏အရာဝတ္ထုများကို ဆော့မကစားရကြောင်းတို့ကို ၎င်းတို့အား ပြောသည်။ ဥပမာအားဖြင့် ဘုရားသခင်၏ လှူဖွယ်ပစ္စည်းများပင်။ လူပုဂ္ဂိုလ်တစ်ဦးသည် ယင်းတို့ကို မိမိ၏ကိုယ်ပိုင်အဖြစ် ယူဆောင်ခြင်း သို့မဟုတ် ယင်းတို့ကို အလဟဿဖြစ်စေခြင်းနှင့် ဖြုန်းတီးခြင်းတို့ပြုပါက ၎င်းသည် ဘုရားသခင်၏ စိတ်သဘောထားကို ပုန်ကန်ပြစ်မှားမိမည် ဖြစ်ပြီး အပြစ်ဒဏ်ပေးခြင်းခံရနိုင်ဖွယ်ရှိမည် ဖြစ်ပေသည်။ ဘုရားသခင်၏ ဒေါသပုန်ထခြင်း၌ ယင်း၏စည်းမျဉ်းများ ရှိသည်။ ယင်းက ဘုရားသခင်သည် အမှားတစ်ခုပြုသည့် မည်သူ့ကိုမဆို ဒေါသတကြီး ရမ်းသည်ဟု လူများစိတ်ကူးထားသကဲ့သို့ မဟုတ်ပေ။ ထိုအစား လူတစ်ဦးက အရေးပါသော၊ အရေးကြီးသော ကိစ္စများတွင် ဘုရားသခင်အား ပုန်ကန်ပြစ်မှားသောအခါ ဘုရားသခင်၏ အမျက်ဒေါသကို ဆွပေးခြင်းဖြစ်သည်။ အထူးသဖြင့် ဘုရားသခင် ခံယူထားသည့် ဇာတိခန္ဓာကိုယ်နှင့် ဘုရားသခင်၏ လှူဖွယ်ပစ္စည်းများအား သဘောထားခြင်းနှင့် ပတ်သက်လျှင် လူတို့သည် သတိထားခြင်းကို ပြသရမည်ဖြစ်ပြီး ဘုရားသခင်ကို ကြောက်ရွံ့သော စိတ်နှလုံး ရှိရမည်ဖြစ်သည်။ ဤနည်းဖြင့်သာ ၎င်းတို့သည် ဘုရားသခင်၏ စိတ်နေသဘောထားကို ပုန်ကန်ပြစ်မှားခြင်း မရှိသည်မှာ သေချာနိုင်လေသည်။

လူအချို့သည် ဘုရားသခင်အပေါ် ၎င်းတို့၏ယုံကြည်မှု၌ ယုံကြည်ခြင်းရှိကြကာ မိမိတို့ကိုယ်ကို အသုံးခံပြီး အဖိုးအခပေးနိုင်လျက်၊ အရာတစ်ခုမှလွဲ၍ လက္ခဏာသွင်ပြင်အားလုံး၌ ကောင်းစွာ ထမ်းဆောင်နိုင်ကြသည်။ ဘုရားသခင်၏ အိမ်တော်ရှိ ကြွယ်ဝသော အရင်းအမြစ်များကို မြင်တွေ့ပြီး ဘုရားသခင် ရွေးကောက်ထားသော လူတို့သည် ငွေကြေးသာမက အစားအစာ၊ အဝတ်အစားနှင့် အမျိုးမျိုးသော ဆေးဝါးများ စသည်တို့ကိုလည်း ဆက်ကပ်လှူဒါန်းကြသည်ကို သိရှိရသောအခါ ထိုကဲ့သို့သော လူတစ်ဦးက “ဘုရားသခင် ရွေးကောက်ထားသော လူတို့သည် ဘုရားသခင်အား အလွန်များပြားလှသော အရာများကို ဆက်ကပ်ကြသည်ဖြစ်၍ ဘုရားသခင် တစ်ဦးတည်း ဤအရာအားလုံးကို အသုံးပြုနိုင်မည်မဟုတ်။ အချို့ကို ဧဝံဂေလိဖြန့်ဝေခြင်းအတွက် လိုအပ်သော်လည်း ယင်းတို့အားလုံးကို အသုံးပြုမည် မဟုတ်သေးချေ။ ဤပစ္စည်းများကို မည်ကဲ့သို့ ကိုင်တွယ်သင့်သနည်း။ ဖြစ်နိုင်လျှင် ခေါင်းဆောင်များနှင့် အမှုဆောင်များသည် ယင်းတို့အချို့ကို ဝေမျှသင့်သလော” ဟု တွေးထင်သည်။ သူသည် ဤကိစ္စနှင့်ပတ်သက်၍ ကြောင့်ကြပြီး ထိတ်ထိတ်ပျာပျာဖြစ်လာကာ အတွင်းစိတ်ထဲ၌ “ဝန်ထုပ်ဝန်ပိုး” ကို ခံစားသည့်အပြင် “ယခုဆိုလျှင် ငါသည် ဤပစ္စည်းများအား တာဝန်ခံရပြီ။ အချို့ကို ငါအသုံးပြုသင့်သည်။ သို့မဟုတ်လျှင် ကမ္ဘာကြီး ပျက်သုဉ်းသွားသောအခါ ဤလှူဖွယ်ပစ္စည်းများ အားလုံးသည် အလကားပစ်လိုက်ရမည် မဟုတ်လော။ ယင်းတို့ကို ခေါင်းဆောင်များနှင့် အမှုဆောင်များအား ဝေငှခြင်းက တရားမျှတသည်။ ဘုရားသခင်၏အိမ်တော်၌ လူတိုင်းက တန်းတူဖြစ်သည်။ ငါတို့သည် မိမိတို့ကိုယ်ကို ဘုရားသခင်အတွက် ဆက်ကပ်ထားပြီးဖြစ်သည့်အတွက် ဘုရားသခင်၏ ဥစ္စာများမှာ ငါတို့၏ဥစ္စာလည်း ဖြစ်ပြီး ငါတို့၏ ဥစ္စာသည်လည်း ဘုရားသခင်၏ဥစ္စာ ဖြစ်၏။ ဘုရားသခင်၏ လှူဖွယ်ပစ္စည်းများကို ငါခံစားလိုက်လျှင် ကြီးမားသောကိစ္စ မဟုတ်ပေ။ မည်သို့ဆိုစေ ယင်းသည် ဘုရားသခင်၏ ကောင်းချီးမင်္ဂလာတွင် ပါဝင်ဖြစ်၏။ ငါသည် အချို့ကို ဆက်လက်၍ အသုံးပြုလိုက်လျှင် ကောင်းပေမည်” ဟု စတင်၍ တွေးတောလာသည်။ သူသည် ထိုသို့သော အတွေးမျိုးဖြင့် စုံစမ်းသွေးဆောင်ခံရသည်။ သူ၏လိုအင်ဆန္ဒများသည် တစ်စတစ်စဖြင့် ကြီးထွားလာပြီး သူသည် လှူဖွယ်ပစ္စည်းများကို စတင်၍ တပ်မက်လာကာ သူ၏စိတ်နှလုံးထဲ၌ မည်သည့်အပြစ်တင်ခြင်းကိုမျှ မခံစားရဘဲ ပစ္စည်းများကို စတင်၍ ယူငင်တော့သည်။ သူသည် မည်သူမျှ သိမည်မဟုတ်ဟု တွေးထင်ပြီး “ကျွန်ုပ်သည် ဘုရားသခင်အတွက် မိမိကိုယ်ကို အသုံးခံခဲ့ပြီ။ လှူဖွယ်ပစ္စည်းအချို့ကို ခံစားခြင်းမှာ ကြီးမားသော ကိစ္စမဟုတ်ပေ။ ဘုရားသခင်သိသွားလျှင်ပင် သူသည် ကျွန်ုပ်ကို ခွင့်လွှတ်မည်ဖြစ်သည်။ ယခုတွင် အချို့ကို ငါခံစားလိုက်တော့မည်” ဟု ဆိုလျက် မိမိကိုယ်ကို နှစ်သိမ့်အားပေးသည်။ ရလဒ်အနေဖြင့် သူသည် လှူဖွယ်ပစ္စည်းများကို စတင်ခိုးယူလျက် ဘုရားသခင်၏ စိတ်နေသဘောထားကို ပုန်ကန်ပြစ်မှားသည်။ သူသည် အပေါ်ယံတွင် “ဤပစ္စည်းများကို အသုံးမပြုပါက အတန်ကြာပြီးနောက် ပျက်စီးမည်ဖြစ်သည်။ ဘုရားသခင် တစ်ဦးတည်း ဤအရာများအားလုံးကို အသုံးမပြုနိုင်သည့်အပြင် ယင်းတို့ကို အညီအမျှ ခွဲဝေသည်ဆိုလျှင် လူအမြောက်အမြား ဖြစ်နေပြီး စေ့ငရန် လုံလောက်မည် မဟုတ်ပေ။ ယင်းကို ငါ အဘယ့်ကြောင့် မစီမံရမည်နည်း။ ထိုမျှမက ငွေအားလုံးကို ကမ္ဘာကြီးအဆုံးသတ်၌ သုံး၍မကုန်နိုင်လျှင်ကော။ ငါတို့ တစ်ဦးစီသည် ဝေစုလက်ခံသင့်ကာ ယင်းသည်လည်း ဘုရားသခင်၏ ချစ်ခြင်းမေတ္တာနှင့် ကျေးဇူးတော်ကို ထင်ဟပ်ပေသည်။ ဘုရားသခင်က ဤအရာကို သတ်မှတ်မထားသေးသော်လည်း၊ ထိုသို့သော စည်းမျဉ်းမျိုး မရှိသော်လည်း အဘယ့်ကြောင့် ကိုယ်က အလျင်ဦးအောင် ဖန်တီးမယူသနည်း။ ဤသည်မှာ စည်းမျဉ်းများအတိုင်း ပြုမူလုပ်ဆောင်ခြင်းပင် ဖြစ်၏” အစရှိသည်ဖြင့် မိမိအတွက် အကြောင်းပြချက်များစွာ ရှာလေသည်။ သူသည် ကြီးကျယ်သော အကြောင်းရင်းများစွာကို လုပ်ဇာတ်ခင်းပြီးနောက် စတင်၍ လုပ်ဆောင်မှုပြုတော့သည်။ သို့သော် သူအစပြုလိုက်သည်နှင့် အရာရာ ထိန်းမနိုင်သိမ်းမရ ဖြစ်သွားပြီး သူ၏စိတ်နှလုံးထဲ၌ အပြစ်တင်ခြင်း တဖြည်းဖြည်း လျော့နည်းသွားသည်။ သူက ယင်းသည် တရားသည်ဟုပင် ထင်ကာ “အကယ်၍ ဘုရားသခင်က အလိုမရှိလျှင် ယင်းကို ငါ အသုံးပြုသင့်သည်။ ဤသည်မှာ ပြဿနာကြီးကြီးမားမား မဟုတ်” ဟု တွေးကောင်း တွေးမည်ဖြစ်သည်။ ဤသည်မှာ အရာရာ မှားသွားသည့်နေရာပင် ဖြစ်၏။ ဤသည်မှာ ကြီးမားသောကိစ္စ ဟုတ်သလော၊ မဟုတ်လော။ သင်တို့ မည်သို့ထင်သနည်း။ ယင်းမှာ ဆိုးရွားသလော။ (ဆိုးရွားပါသည်။) ယင်းက ဆိုးရွားသည်ဟု အဘယ့်ကြောင့် ငါတို့ဆိုရသနည်း။ ဤအရေးကိစ္စကို မိတ်သဟာယပြုထိုက်သလော။ (ပြုထိုက်ပါသည်။) မည်သည့်အရာက ယင်းကို မိတ်သဟာယပြုထိုက်စေသနည်း။ (ယင်း၌ ဘုရားသခင်၏ စိတ်နေသဘောထား ပါဝင်ပြီး လူ၏ အဆုံးသတ်နှင့် ပန်းတိုင်တို့နှင့်လည်း သက်ဆိုင်သည်။) ဤအရေးကိစ္စသည် အရေးပါ၏၊ ယင်း၏သဘာဝသည် ကြီးလေး၏။ ယခုတွင် သင်တို့အား ငါသတိပေးသင့်သည်မှာ မည်သည့်အရာ ဖြစ်သနည်း။ လှူဖွယ်ပစ္စည်းများ ယူငင်ခြင်းဟူသည့် စိတ်ကူးကို မည်သည့်အခါမျှ လက်သင့်မခံနှင့်။ လူအချို့က “ယင်းသည် မမှန်ပေ။ ညီအစ်ကို မောင်နှမများ ဆက်ကပ်သည့် လှူဖွယ်ပစ္စည်းများကို ဘုရားသခင်၏ အိမ်တော်အတွက်၊ အသင်းတော်အတွက် ရည်ရွယ်ထားသည်။ ဤအရာက ယင်းတို့ကို လူတိုင်း၏ ဘုံပိုင်ပစ္စည်း ဖြစ်စေသည်” ဟု ဆိုကြသည်။ ဤပြောဆိုချက်က မှန်သလော။ ထိုကဲ့သို့သော ပြောဆိုချက်သည် မည်သို့ထွက်ပေါ်လာသနည်း။ လူ၏ လောဘကြောင့် ဤကဲ့သို့သော အယူအဆသဘောတရားကို ဖော်စပ်ထားခြင်း ဖြစ်သည်။ ဤအရေးကိစ္စတွင် အခြားမည်သည့်အရာ ပါဝင်သနည်း။ ငါတို့ မထည့်သွင်းသေးသည့် အရာတစ်ခုရှိ၏၊ မည်သည့်အရာ ဖြစ်သနည်း။ အချို့က “ဘုရားသခင်၏ အိမ်တော်သည် မိသားစုကြီးဖြစ်၏။ ကောင်းသောမိသားစုကို ထင်ဟပ်စေဖို့ရန် ချစ်ခြင်းမေတ္တာနှင့် သည်းခံမှု ရှိသင့်သည်။ လူတိုင်းသည် အစားအစာ၊ သောက်သုံးစရာနှင့် အရင်းအမြစ်များကို ဝေယူသင့်ကာ ဤအရာများအားလုံးကို အညီအမျှ ဝေငှသင့်သည်။ သာဓကအနေဖြင့် လူတိုင်း၌ အဝတ်အစားရှိသင့်ပြီး ယင်းကို အညီအမျှ ဝေငှခံစားသင့်သည်။ ဘုရားသခင်သည် ဘက်လိုက်ခြင်းကို မပြသပေ။ အကယ်၍ လူတစ်ဦးသည် ခြေအိတ်ပင် မဝယ်နိုင်ဘဲဖြစ်ကာ ဘုရားသခင်၌ အရန်အချို့ အပိုရှိပါက သူသည် ၎င်းတို့ကို အကူအညီပေးအပ်သင့်သည်။ ထိုမျှမက ဘုရားသခင်၏ ထိုလှူဖွယ်ပစ္စည်းများမှာ ညီအစ်ကိုမောင်နှမများထံမှ လာခြင်းဖြစ်သည်။ ဘုရားသခင်၌ မြောက်မြားစွာ ရှိထားပြီးဖြစ်၍ အချို့ကို ဆင်းရဲသားများထံ မဝေငှသင့်သလော။ ဤအရာက ဘုရားသခင်၏ ချစ်ခြင်းမေတ္တာကို ထင်ဟပ်စေမည် မဟုတ်လော” ဟု စဉ်းစားကြသည်။ လူတို့သည် ဤကဲ့သို့ စဉ်းစားကြသလော။ ဤသည်တို့မှာ လူ့အယူအဆများ မဟုတ်သလော။ လူတို့သည် ယင်းကို ဘုရားသခင်၏ ကျေးဇူးတော်၊ ဘုရားသခင်၏ ကောင်းချီးမင်္ဂလာများနှင့် ဘုရားသခင်၏ ကြီးမားသောမေတ္တာအဖြစ် စကားအလှဖြင့် အမည်တပ်နေစဉ် ဘုရားသခင်၏ ဥစ္စာကို အတင်းအကျပ် အပိုင်ယူကြသည်။ ၎င်းတို့သည် အရာဝတ္ထုများကို ဘုရားသခင်နှင့်အတူ အမြဲတမ်း အညီအမျှ ခွဲဝေလိုကြကာ၊ အရာရာတိုင်းကို တန်းတူညီမျှ ခွဲယူလိုသည်၊ သာတူညီမျှရေးဝါဒကို အမြဲတမ်း ထပ်တလဲလဲ တောင်းဆိုကြသည်။ ဤသည်မှာ ကမ္ဘာလုံးဆိုင်ရာ တစ်လုံးတစ်ဝတည်း ဖြစ်ခြင်း၊ လူသား၏ သဟဇာတဖြစ်မှုနှင့် စိတ်ကျေနပ်ဖွယ် အသက်ရှင်မှုတို့၏ အမှတ်သင်္ကေတဖြစ်သည်ဟု ထင်ကြပြီး ဤသည်ကို လက်တွေ့ပြသသင့်သည့် အခြင်းအရာတစ်ခုအဖြစ် သဘောထားကြသည်။ ဤသည်တို့မှာ လူသား၏ အယူအဆများ မဟုတ်လော။ အထူးသဖြင့် ဘုရားသခင်၏ အိမ်တော်ထဲတွင် မည်သူမျှ ဆာလောင်ခြင်းမရှိသင့်ဟု ၎င်းတို့တွေးကြသည်။ အကယ်၍ လူတစ်ဦးက ဆာလောင်လျှင် ဘုရားသခင်သည် သူ၏ လှူဖွယ်ပစ္စည်းများကို အကူအညီအဖြစ် အသုံးပြုသင့်သည်။ ဘုရားသခင်သည် ထိုကိစ္စကို လျစ်လျူမရှုသင့်။ လူတို့ယုံကြည်သည့် ဤ “ပြုလုပ်သင့်သည်” ဟူသည်မှာ အယူအဆတစ်မျိုး မဟုတ်လော။ ယင်းသည် ဘုရားသခင်အပေါ် လူသား၏တောင်းဆိုမှု မဟုတ်လော။ လူအချို့သည် ဘုရားသခင်ကို ယုံကြည်ပြီးနောက် “ကျွန်ုပ်သည် ဘုရားသခင်ကို နှစ်ပေါင်းများစွာ ယုံကြည်လာခဲ့ပြီး ဘာမျှ မရရှိသေး။ ကျွန်ုပ်၏မိသားစုသည် ဆင်းရဲမြဲဆင်းရဲနေသေးသည်။ ဤသို့ မဖြစ်သင့်ပေ။ ကျွန်ုပ်သည် ဘုရားသခင် ပို၍ ဘုန်းတော်ထင်ရှားအောင် လုပ်နိုင်ဖို့အတွက် ဘုရားသခင်သည် ကျွန်ုပ်အပေါ် ကြင်နာသင့်သည်၊ ကျွန်ုပ်ကို ကောင်းချီးပေးသင့်သည်” ဟု ဆိုကြသည်။ သင်၏မိသားစုက ဆင်းရဲသောကြောင့် သင်သည် သမ္မာတရားကို မလိုက်စားပေ။ သင်သည် ဘုရားသခင်အား ယုံကြည်ခြင်းအားဖြင့် သင်၏ ဆင်းရဲသော အခြေအနေကို ပြောင်းလဲပစ်ရန်နှင့် ဘုရားသခင် ဘုန်းတော်ထင်ရှားအောင် လုပ်ခြင်းကို သူနှင့် အပေးအယူလုပ်ဖို့ အကြောင်းပြချက်အဖြစ် အသုံးပြုရန် မျှော်လင့်နေသည်။ ဤသည်တို့မှာ လူသား၏ အယူအဆများနှင့် စိတ်ကူးစိတ်သန်းများ ဖြစ်သည်။ ယင်းတို့မှာ လူသား၏ လွန်ကဲသော တပ်မက်မှုများပင် ဖြစ်သည်။ ထိုကဲ့သို့သော စေ့ဆော်မှုများနှင့် ဘုရားသခင်အား ယုံကြည်ခြင်းသည် ဘုရားသခင်နှင့် အပေးအယူလုပ်ခြင်း ပုံစံတစ်မျိုးမဟုတ်လော။ ဘုရားသခင်နှင့် အပေးအယူလုပ်သောသူတို့၌ အသိတရားနှင့် ဆင်ခြင်တုံတရား ရှိသလော။ ၎င်းတို့သည် ဘုရားသခင်အား ကျိုးနွံနာခံသောလူများ ဟုတ်ကြသလော။ လုံးဝ မဟုတ်ကြပေ။ ဤလူတို့၌ အသိတရားနှင့် အသိစိတ် ကင်းမဲ့သည်၊ သမ္မာတရားကို လက်မခံကြ၊ ဘုရားသခင်၏ ပစ်ပယ်ခြင်းကို ခံရသည့်အပြင် ဘုရားသခင်၏ ကယ်တင်ခြင်းကို မရရှိနိုင်သည့် ဆင်ခြင်တုံတရားမဲ့သောလူတို့ ဖြစ်ကြလေသည်။

လူအချို့က “လူသားတို့သည် ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ပြီး ဘုရားသခင်၏ စိတ်နေသဘောထားကို ပုန်ကန်ပြစ်မှားသည့် မလျော်ကန်သော စိတ်ကူးများ သို့မဟုတ် လုပ်ဆောင်မှုများ ရှိသောအခါ ဘုရားသခင်သည် ၎င်းတို့ကို တားဆီးဖို့ ကြားဝင်သင့်သည်။ ဤသည်မှာ ဘုရားသခင်၏ ကယ်တင်ခြင်း၊ ဤသည်မှာ ဘုရားသခင်၏ ချစ်ခြင်းမေတ္တာ ဖြစ်သည်” ဟု ထင်ကြသည်။ ဤသည်မှာ လူတို့၏ အယူအဆများနှင့် စိတ်ကူးစိတ်သန်းများ မဟုတ်လော။ ဤသည်မှာ လူတို့ကို ကယ်တင်ဖို့ ဘုရားသခင် အလုပ်လုပ်သည့်ပုံစံ ဟုတ်သလော။ ဘုရားသခင်သည် သမ္မာတရားကို ဖော်ပြခြင်းဖြင့် လူတို့ကို ကယ်တင်သည်။ လူတစ်ဦး ကယ်တင်ခံရနိုင်ခြင်း ရှိမရှိသည် ၎င်းက သမ္မာတရားကို လက်ခံနိုင်ခြင်းရှိမရှိအပေါ် မူတည်၏။ ဤအရာအပြင် ဘုရားသခင်က ပို၍ပင် အရေးကြီးသည်ဟု သဘောထားသည့် အရာတစ်ခုရှိပြီး ယင်းမှာ လူတို့၏ အသိတရားနှင့် လူ့သဘာဝ ဖြစ်သည်။ အကယ်၍ သင်၏ လူ့သဘာဝထဲတွင် အသိတရားမရှိ၊ တည်ကြည်မှုမရှိ၊ ပြီးလျှင် ဆင်ခြင်တုံတရားမရှိ ဖြစ်ပါက၊ ဆိုလိုသည်မှာ သင့်အပေါ် တစ်စုံတစ်ရာ ကျရောက်သောအခါ သင်၏ အသိတရားနှင့် ဆင်ခြင်တွေးခေါ်နိုင်စွမ်းသည် ပုံမှန် မလည်ပတ်နိုင်၊ သင်၏ လုပ်ဆောင်ချက်များကို ချုပ်တည်းနိုင်ခြင်းနှင့် ထိန်းညှိနိုင်ခြင်း မရှိ၊ သင်၏ ရည်ရွယ်ချက်များနှင့် ရှုထောင့်အမြင်များကို အမှန်ပြင်နိုင်ခြင်း မရှိပါက ဘုရားသခင်သည် တကယ့်ကို ဘာမျှလုပ်မည်မဟုတ်ပေ။ ဘုရားသခင်အနေဖြင့် သင့်အား ပြောင်းလဲစေဖို့ရန် သူသည် ပထမဦးစွာ သင်၏ အသိတရားနှင့် ဆင်ခြင်တွေးခေါ်နိုင်စွမ်းကို လည်ပတ်ခွင့်ပေးသည်။ သင်၏ အသိတရားသည် အပြစ်တင်ခြင်းကို ခံစားရသောအခါ သင်က “ကျွန်ုပ်ပြုလုပ်နေသည့် အရာသည် မှား၏။ ကျွန်ုပ်ကို ဘုရားသခင် မည်သို့ရှုမြင်မည်နည်း” ဟု တွေးဆမည်ဖြစ်ပြီး ဤအရာက သင့်အား ထို့ထက်ပို၍ ရှာဖွေပြီး ကိုယ်တိုင်ဖန်တီးယူသော၊ အပြုသဘောဆောင်သော ဝင်ရောက်မှုသို့ ခေါ်ဆောင်သွားမည် ဖြစ်သည်။ သို့ရာတွင် လူတစ်ဦး၌ ဤကနဦးခြေလှမ်းပင် ကင်းမဲ့သည်၊ အသိတရားကို ပိုင်ဆိုင်မထားသည့်အပြင် အခြေခံအားဖြင့် ၎င်း၏ စိတ်နှလုံးထဲ၌ အပြစ်တင်ခြင်း မရှိပါက ဘုရားသခင်သည် တစ်စုံတစ်ရာကို ရင်ဆိုင်ရသောအခါ မည်သည့်အရာ ပြုလုပ်မည်နည်း။ ဘုရားသခင်က မည်သည့်အရာမျှ ပြုလုပ်မည်မဟုတ်ပေ။ သို့ဆိုလျှင် ဘုရားသခင် မိန့်မြွက်သည့် ဤစကားများအားလုံး၊ လူတို့အား ဘုရားသခင် သွန်သင်သည့် တောင်းဆိုချက်များနှင့် သမ္မာတရားများအားလုံးကို အခြေခံသည့် အုတ်မြစ်မှာ အဘယ်နည်း။ ယင်းတို့မှာ လူတို့၌ အသိတရားနှင့် ဆင်ခြင်တွေးခေါ်နိုင်စွမ်း ရှိသည်ဟူသည့် အဆိုအပေါ် အခြေခံထားသည်။ စောစောပိုင်းက ဖော်ပြခဲ့သောလူအနေဖြင့် သူ၌ အသိတရားရှိခဲ့ပြီး ဆင်ခြင်တွေးခေါ်နိုင်စွမ်း အဆင့်တစ်ခုခုကို ပိုင်ဆိုင်ခဲ့လျှင် ထိုချောင်းဆိုးပျောက် ဆေးရည်ပုလင်းကို တွေ့ပြီးနောက် မည်သည့်အရေးယူဆောင်ရွက်မှုများ ပြုခဲ့ပြီးဖြစ်မည်နည်း။ သူသည် မည်သည့်အမူအကျင့်များကို ထုတ်ဖော်ပြပြီးဖြစ်မည်နည်း။ “ဤအရာကို ဘုရားသခင်အဖို့ ပေးထားခဲ့သောကြောင့် အတော်လေး ကောင်းမွန်ရမည်။ ဘုရားသခင်အား သောက်စေမည့်အစား ကျွန်ုပ်သည် အဘယ့်ကြောင့် မသောက်ဘဲနေရမည်နည်း” ဟူသည့်စိတ်ကူး ရှိသောအခါ သူ၌ အသိတရားရှိလျှင် မည်သည့်အရာ ပြုလုပ်ခဲ့ပြီး ဖြစ်မည်နည်း။ သူသည် ပုလင်းကိုဖွင့်ပြီး ပထမဆုံးတစ်ငုံစာကို သောက်ခဲ့မည်လော။ (သောက်ခဲ့မည်မဟုတ်ပါ။) “မသောက်ခဲ့” ဟူသည့် အရာမှာ မည်ကဲ့သို့ ဖြစ်ပေါ်လာရမည်နည်း။ (အသိတရားဟူသည့် ခံစားမှုရှိခြင်းမှ ဖြစ်ပေါ်လာမည်။) သူ့အသိတရား၏ ထိန်းချုပ်ခြင်းခံရလျှင် ယင်းက စိုးမိုးလာမည်ဖြစ်ပြီး ဤကိစ္စဖြစ်‌ပေါ်လာအောင် နောက်ထပ်ခြေလှမ်း ရှိလာခဲ့မည်မဟုတ်ပေ။ သူသည် ထိုပထမဆုံး တစ်ငုံစာကို သောက်ခဲ့မည် မဟုတ်ပေ။ ထိုကိစ္စ၏ရလဒ်သည် လုံးဝ ပြောင်းပြန်ဖြစ်သွားပြီး အဆုံးသတ်က လုံးလုံးလျားလျား ကွဲပြားမည်ဖြစ်သည်။ သို့ရာတွင် ဆန့်ကျင်ဘက်အနေဖြင့် သူသည် အသိတရား သို့မဟုတ် ဆင်ခြင်တွေးခေါ်နိုင်စွမ်း မရှိ၊ ယင်းတို့ လုံးဝကင်းမဲ့သောကြောင့် ရလဒ်အနေဖြင့် မည်သည့်အရာ ဖြစ်သွားခဲ့သနည်း။ ထိုကဲ့သို့သော စိတ်ကူးများ ပေါ်ပေါက်ပြီး သူ၏အသိတရားမှ ချုပ်တည်းမှုမရှိသောအခါ သူသည် ပုလင်းကို မရိုးမသား ဖွင့်ပြီး ပထမတစ်ငုံစာကို သောက်ခဲ့သည်။ ထို့နောက်တွင် သူသည် အပြစ်တင်မှု သို့မဟုတ် မိမိကိုယ်ကိုစွပ်စွဲမှုကို မခံစားရခဲ့သည်သာမက ယင်းကို အမှန်ပင် မွေ့လျော်ခဲ့သည်။ သူက “ကျွန်ုပ်အဘယ်မျှတော်ပြီး အခွင့်အရေးကို အမိအရယူသည်ကို ကြည့်လော့။ သင်တို့အားလုံးက လူနုံလူအများဖြစ်ကြသည်။ ဤအရာများကို သင်တို့ နားမလည်ပေ။ အတွေ့အကြုံက လူငယ်များကို အမြဲတမ်း တစ်ပန်းသာသည်။ သင်တို့မည်သူမျှ ဤစိတ်ကူးမရှိ၊ သင်တို့မည်သူမျှ ဤသို့လုပ်ဖို့ သတ္တိမရှိ၊ သို့သော် ငါ၌ရှိ၏။ ဖြစ်လာနိုင်သည့် အဆိုးဆုံးက မည်သည့်အရာနည်း။ ကျွန်ုပ်သည် ပထမဆုံးတစ်ငုံစာကို သောက်ခဲ့ပြီးပြီ။ မည်သူသိမည်နည်း” ဟူ၍ ထိုမျှနှင့်ပြီးသွားပြီဟု ထင်ခဲ့သည်။ အောင်မြင်စွာ ဖြေရှင်းခဲ့ပြီးပြီဟု သူက ထင်ပြီး စိတ်ထဲ၌ ကျေနပ်နေခဲ့သည်။ ဤသည်မှာ မိမိသည် မျက်နှာသာပေးခြင်း ခံနေရသည်၊ ဘုရားသခင်၏ ကျေးဇူးတော်ဖြစ်သည်ဟုပင် သူက တွေးခဲ့သည်။ သူသည် ဤအမှားကို တစ်ကြိမ်ပြုလုပ်ပြီးသည်နှင့် ယင်းကို ဆက်ကာဆက်ကာ ပြုလုပ်ပြီး အတောမသတ်နိုင်အောင် ဖြစ်သွားလျက် တစ်ပုလင်းလုံးကို ကုန်သည်အထိ ဆက်သောက်နေခဲ့သည်။ ဤအချိန်တစ်လျှောက်လုံးတွင် သူ၏အသိတရားက မည်သည့် မိမိကိုယ်ကိုစွပ်စွဲမှု သို့မဟုတ် အပြစ်တင်မှုမျှ လုံးဝ မခံစားခဲ့ရပေ။ သူ၏ အသိတရားနှင့် ဆင်ခြင်တွေးခေါ်နိုင်စွမ်းက “ဤအရာသည် သင်နှင့်မဆိုင်ပေ။ ဘုရားသခင်က ယင်းကို မသောက်လျှင်ပင်၊ ယင်းကို ဘုရားသခင် လွှင့်ပစ်လျှင်ပင်၊ သို့မဟုတ် ခွေးတစ်ကောင်၊ ကြောင်တစ်ကောင်ကို ကျွေးလိုက်လျှင်ပင် ဘုရားသခင်က ယင်းသည် သင့်အတွက်ဖြစ်သည်ဟု မပြောသရွေ့ သင်မသောက်သင့်ပေ။ ယင်းသည် သင့်အတွက် ခံစားစရာ မဟုတ်” ဟု သူ့ကို လုံးဝ မပြောခဲ့ပေ။ သူ၏အသိတရားက သူ့ကို ဤသို့ မပြောခဲ့သည်မှာ သူ၌ အသိတရားမရှိခဲ့သောကြောင့် ဖြစ်သည်။ အသိတရားမရှိသည့် လူတစ်ဦးသည် မည်သည့်အရာဖြစ်သနည်း။ ၎င်းတို့ကို လူ့တိရစ္ဆာန်များဟု သတ်မှတ်သည်။ အသိတရားမရှိသည့် လူတို့က ဤအတိုင်း ပြုမူကြသည်။ ၎င်းတို့သည် အစမှနေ၍ ထိုသို့သော စိတ်ကူးများရှိကြပြီး ၎င်းတို့၏အသိတရားမှ အပြစ်တင်ခြင်းတစ်စက်မျှ မရှိဘဲ အဆုံးထိတိုင် ဤပုံစံအတိုင်း ဆက်သွားကြသည်။ ယခုတွင် ဤပုဂ္ဂိုလ်က ဤဖြစ်ရပ်ကို မေ့ပျောက်ခဲ့ပြီးသည်မှာ ကြာလောက်ပြီဖြစ်သည်။ သို့မဟုတ်ပါက သူ၏မှတ်ဉာဏ်ကောင်းလျှင် ယင်းကို သူ အမှတ်ရဦးမည်ဖြစ်ပြီး သူသည် ထိုအချိန်က မှန်သည့်အရာကို လုပ်ဆောင်ခဲ့သည်ဟု ထင်ကောင်းထင်မည်ဖြစ်သည်။ ဤအရာသည် မလုပ်အပ်သည့်အရာ ဖြစ်သည်ဟု မည်သည့်အခါမျှ သူ မစဉ်းစားသည့်အပြင် သူပြုလုပ်ခဲ့သည့်အရာ၏ ပြင်းထန်မှုနှင့် သဘာဝကို သဘောမပေါက်ချေ။ ယင်းကို သူ သတိမပြုမိနိုင်ချေ။ ထိုကဲ့သို့သော လူတို့နှင့်ပတ်သက်၍ ဘုရားသခင်၏ အမျိုးအစားသတ်မှတ်ခြင်းသည် မှန်ကန်သလော။ (မှန်ကန်ပါသည်။) ဘုရားသခင်သည် ထိုသို့သော လူတို့ကို ဤအဆုံးသတ်မျိုးပေးလျက် အမျိုးအစားသတ်မှတ်သောအခါ၊ ထုတ်ဖော်သောအခါနှင့် ဖယ်ရှားရှင်းလင်းသောအခါ သူသည် မည်သည့် စည်းမျဉ်းများနှင့် မည်သည့် အခြေခံအကြောင်းရင်းအပေါ် မူတည်၍ ၎င်းတို့ကို အမျိုးအစားသတ်မှတ်သနည်း။ (၎င်းတို့၏ သဘာဝအနှစ်သာရ အပေါ်အခြေခံ၍ သတ်မှတ်ပါသည်။) အသိတရားနှင့် ဆင်ခြင်တုံတရား ကင်းမဲ့သော လူတစ်ဦးသည် သမ္မာတရားကို လက်ခံဖို့နှင့် လက်တွေ့လုပ်ဆောင်ဖို့ အခြေအနေများကို ပိုင်ဆိုင်သလော။ ၎င်းတို့၌ ထိုသို့သော အနှစ်သာရမျိုး ရှိသလော။ (မရှိပါ။) မရှိပါဟု ငါတို့ အဘယ့်ကြောင့်ဆိုရသနည်း။ ၎င်းတို့သည် ဤကိစ္စအပေါ် ၎င်းတို့၏ ရှုထောင့်အမြင်ကို စတင်ဖော်ပြသောအခါ ၎င်းတို့၏ အတွင်းစိတ်ထဲ၌ ၎င်းတို့၏ဘုရားသခင်သည် အဘယ်အရပ်၌ ရှိသနည်း။ ၎င်းတို့၏စိတ်နှလုံးထဲရှိသည့် ဘုရားသခင်မှာ အဘယ်သူနည်း။ သူသည် မည်သည့်နေရာတွင် တည်ရှိသနည်း။ ၎င်းတို့၏ စိတ်နှလုံးထဲတွင် ဘုရားသခင်ရှိသလော။ ထိုသို့သောလူတစ်ဦး၏ စိတ်နှလုံးထဲတွင် ဘုရားသခင်မရှိဟု ငါတို့ ကျိန်းသေပြောနိုင်၏။ လူတစ်ဦး၏ စိတ်နှလုံးထဲ၌ ဘုရားသခင်မရှိခြင်း၏ သွယ်ဝိုက်ညွှန်းဆိုမှုမှာ အဘယ်နည်း။ (ထိုသူသည် မယုံကြည်သူတစ်ဦး ဖြစ်သည်ဟူ၍ပင်။) မှန်ပေ၏။ ထိုသူသည် ဘုရားသခင်အား စစ်မှန်သောယုံကြည်သူ မဟုတ်ပေ။ ထိုသူသည် ညီအစ်ကိုတစ်ဦး သို့မဟုတ် ညီအစ်မတစ်ဦး မဟုတ်။ မယုံကြည်သူတစ်ဦးသာ ဖြစ်၏။ သူသည် မယုံကြည်သူတစ်ဦး ဖြစ်မှန်း သူ၏မည်သည့် အပြုအမူများက ပြသနည်း။ သူသည် စိတ်နှလုံးထဲတွင် ဘုရားသခင်မရှိဘဲ၊ အသိတရား၏ လွှမ်းမိုးမှုမရှိဘဲ သူ၏ကိုယ်ပိုင် အယူအဆများ၊ စိတ်ကူးစိတ်သန်းများနှင့် နှစ်သက်မှုများအပေါ် အခြေခံ၍ ကိုယ်ပိုင်စိတ်ကူးပေါက်ရာအတိုင်း လုံးလုံးလျားလျား ပြုမူပြီး စကားပြောသည်။ သူသည် သမ္မာတရားကို နားမလည်သောအခါတွင် သူ၏ အသိတရားက နိုးကြားမလာပေ။ သူသည် တစ်ကိုယ်ရေ အကျိုးကျေးဇူးနှင့် အကျိုးအမြတ်တစ်ခုတည်းဖြင့် ကိုယ်ပိုင်နှစ်သက်မှုများသက်သက်ကို အခြေခံ၍ ပြုမူလုပ်ဆောင်သည်။ သူ၏စိတ်နှလုံးထဲတွင် ဘုရားသခင်အတွက် တစ်နေရာရာ ရှိသလော။ လုံးဝမရှိပေ။ အဘယ့်ကြောင့် ထိုသို့ငါပြောသနည်း။ အဘယ့်ကြောင့်ဆိုသော် သူ၏ လုပ်ဆောင်ချက်များနှင့် စကားလုံးများ၏ လှုံ့ဆော်မှု၊ အကြောင်းရင်း၊ ဦးတည်ချက်နှင့် သရုပ်သကန်များကိုပင် သူ၏ကိုယ်ကျိုးကို ဖြည့်ဆည်းပေးဖို့အတွက်ချည်း ရည်ရွယ်သောကြောင့် ဖြစ်သည်။ မိမိအတွက် အကျိုးရှိမည်ဟု သူယုံကြည်သည့် အရာအပေါ် အခြေခံ၍ ပြုမူလုပ်‌ဆောင်ပြီး စကားပြောသည်။ သူထည့်သွင်းစဉ်းစားသည့် အရာတိုင်းကို သူ၏ကိုယ်ကျိုးနှင့် ရည်မှန်းချက်များနှင့် လိုက်လျောညီထွေမှု ရှိစေသည့်အပြင် သူသည် မည်သည့်အပြစ်တင်မှုမျှ မခံစားရဘဲ၊ ချုပ်တည်းမှုကို မကျင့်သုံးဘဲ လုပ်ဆောင်သည်။ ဤအပြုအမူကို အကဲဖြတ်ရလျှင် သူသည် ဘုရားသခင်ကို မည်သည့်အရာကဲ့သို့ သဘောထားသနည်း။ (လေကဲ့သို့ သဘောထားသည်။) အတိအကျပင်၊ ယင်းက ကွက်တိဖြစ်၏။ အကယ်၍ ဘုရားသခင်က လူ၏စိတ်နှလုံးကို စေ့စေ့စပ်စပ် ကြည့်ရှုစစ်ဆေးသည် ဟူ၍လည်းကောင်း၊ ဘုရားသခင်သည် လူတို့၏ အနီးအပါးတွင်ရှိကာ ၎င်းတို့ကို အစဉ်မပြတ် စေ့‌စေ့စပ်စပ် ကြည့်ရှုစစ်ဆေးသည် ဟူ၍လည်းကောင်း သူသည် ဘုရားသခင်၏ မျက်မှောက်တော်ကို ခံစားရပါက ၎င်း၏ လုပ်ဆောင်ချက်များ၌ ချုပ်တည်းမှုတစ်စုံတစ်ရာ ကင်းမဲ့မည်လော။ ၎င်းတို့သည် ထိုကဲ့သို့သော မဆင်မခြင်ရဲတင်းမှုကို ပြသမည်လော။ လုံးဝ ပြသမည်မဟုတ်ပေ။ ဤတွင် မေးခွန်းတစ်ခု ပေါ်ထွက်လာ၏။ ၎င်းတို့ယုံကြည်သော ဘုရားသည် အမှန်တကယ် တည်ရှိသလော။ (မတည်ရှိပါ။) ယင်းမှာ ပြဿနာ၏ အနှစ်သာရဖြစ်၏။ ၎င်းတို့ယုံကြည်သော ဘုရားမှာ မရှိပေ။ ၎င်းတို့၏ဘုရားသည် လေမျှသာ ဖြစ်၏။ ထို့ကြောင့် ဘုရားသခင်သည် မည်သည့်အရာနှင့်တူသည်ဟု ၎င်းတို့ နှုတ်အားဖြင့် အဘယ်သို့ကြွေးကြော်ပါစေ၊ ဘုရားထံ ၎င်းတို့ အဘယ်သို့ဆုတောင်းပါစေ၊ ၎င်းတို့ နှစ်ပေါင်းမည်မျှများစွာ ယုံကြည်ခဲ့ပြီ သို့မဟုတ် မည်သည့်အရာ ပြုလုပ်ခဲ့ပြီ သို့မဟုတ် အဘယ်မျှပေးဆပ်ခဲ့ပြီ ဖြစ်စေ ၎င်းတို့၏သဘာဝက ၎င်းတို့၏ အပြောအဆိုနှင့် အပြုအမူ၊ ဘုရားသခင်အပေါ် ၎င်းတို့၏သဘောထားနှင့် ဘုရားသခင်ဆက်စပ်သည့် အရာအားလုံးအပေါ် ၎င်းတို့၏သဘောထားအပေါ် မူတည်၍ အပြည့်အဝ ပေါ်ထွက်လာသည်။ ၎င်းတို့က ဘုရားသခင်ကို လေကဲ့သို့ ဆက်ဆံကြသည်၊ ဤသည်မှာ ဘုရားသခင်အား ပြစ်မှားစော်ကားခြင်း မဟုတ်လော။ (ဟုတ်ပါသည်။) ဤသည်ကို အဘယ့်ကြောင့် ပြစ်မှားစော်ကားခြင်းဟု မှတ်ယူသနည်း။ ၎င်းတို့က “ဘုရားသခင်သည် လူ့စိတ်နှလုံးကို စေ့စေ့စပ်စပ် ကြည့်ရှုစစ်ဆေးသည်ဟု သူတို့ ဆိုသော်လည်း ဘုရားသခင် အဘယ်မှာရှိသနည်း။ ဤအရာကို ကျွန်ုပ် အဘယ့်ကြောင့် မခံစားခဲ့ဖူးသနည်း။ လှူဖွယ်ပစ္စည်းများ ခိုးယူခြင်းကို ဘုရားသခင် အပြစ်ဒဏ်ပေးမည်ဟု သူတို့ဆိုသော်လည်း လှူဖွယ်ပစ္စည်းများ ခိုးယူခြင်းအတွက် တစ်ဦးတစ်ယောက်မျှ ဒဏ်ခတ်ခြင်း ခံရသည်ကို ကျွန်ုပ်မတွေ့ခဲ့စဖူး” ဟု စဉ်းစားသည်။ ၎င်းတို့သည် ဘုရားသခင်၏ တည်ရှိမှုကို ငြင်းပယ်ကြသည်။ ဤသည်မှာ ဘုရားသခင်အား ပြစ်မှားစော်ကားခြင်း ဖြစ်သည်။ ၎င်းတို့က “ဘုရားသခင်သည် ရှိပင်မရှိပါ။ သူသည် အလုပ်တစ်ခုခုကို အဘယ်သို့များ လုပ်ဆောင်နေနိုင်မည်နည်း။ သူသည် လူတို့ကို အဘယ်သို့များ ကယ်တင်နေနိုင်မည်နည်း။ သူသည် လူတို့ကို မည်ကဲ့သို့ အပြစ်တင်ခဲ့ပြီး ဖြစ်သနည်း။ သူသည် မည်သူ့ကို အပြစ်ဒဏ်ပေးခဲ့ပြီး ဖြစ်သနည်း။ အပြစ်ဒဏ်ပေးခဲ့ကြောင်း ကျွန်ုပ် မည်သည့်အခါမျှ မတွေ့ဖူး၊ ထို့ကြောင့် ဘုရားသခင်အား ဆက်ကပ်သည့် မည်သည့်အရာကိုမဆို လွတ်လပ်စွာ အသုံးပြုနိုင်သည်။ အကယ်၍ ယနေ့ ထိုအရာကို ကျွန်ုပ် အမှတ်မထင် တွေ့မိသွားလျှင် ယင်းက ကျွန်ုပ်၏ဥစ္စာ ဖြစ်၏။ ယင်းကို ဘုရားသခင် ကျွန်ုပ်အား အခွင့်အရေးပေးသည့် နည်းလမ်းဖြစ်သည်ဟု ကျွန်ုပ်ယူဆမည်။ ယင်းကို မည်သူက မြင်သည်ဖြစ်စေ၊ အမှတ်မထင် တွေ့မိသွားလျှင်ဖြစ်စေ ယင်းက သူတို့၏ဥစ္စာ ဖြစ်သည်။ ယင်းမှာ ဘုရားသခင်က မျက်နှာသာပေးထားသောသူ ဖြစ်သည်” ဟု ဆိုကြသည်။ ဤသည်မှာ မည်သို့သော ဆင်ခြင်တွေးခေါ်မှုစနစ်မျိုး ဖြစ်သနည်း။ ဤသည်မှာ စာတန်၏၊ သူခိုးဓားပြများ၏ ဆင်ခြင်တွေးခေါ်မှု စနစ်မျိုးဖြစ်သည်။ ဤသည်မှာ လူတစ်ဦး၏ နတ်ဆိုးဆန်သော သဘာဝ ထွက်ပေါ်လာခြင်းဖြစ်၏။ ထိုသို့သောလူစားမျိုး၌ စစ်မှန်သော ယုံကြည်မှု ရှိသလော။ (မရှိပါ။) တရားဒေသနာ မြောက်မြားစွာ နားထောင်ပြီးနောက် ၎င်းတို့သည် နတ်ဆိုးဆန်သော စကားများ၏ ထိုမျှ ဒလဟော လေပန်းကြသည်။ ၎င်းတို့သည် သမ္မာတရား၌ အခြေခံအုတ်မြစ် တစ်ခုခုများ ရှိသလော။ (မရှိပါ။) သို့ဆိုလျှင် ၎င်းတို့သည် ထိုတရားဒေသနာများ အားလုံးကို နားထောင်ခြင်းမှ မည်သည့်အရာ ရရှိခဲ့ကြသနည်း။ ၎င်းတို့သည် ဘုရားသခင်၏ နှုတ်ကပတ်တော်များကို လက်မခံကြသေးပေ။ ဘုရားသခင်၏ နှုတ်ကပတ်တော်များကို သမ္မာတရားအဖြစ် သဘောမထားကြပေ၊ ထို့ပြင် ဘုရားသခင်ကို ဘုရားအဖြစ် မဆက်ဆံကြပေ။ ထိုအကြောင်းအရာအတွက် ဤမျှသာဖြစ်၏။

လူအချို့ကမူ ဘုရားသခင်ရှိကြောင်း မိမိတို့၏ စိတ်နှလုံးထဲတွင် အမှန်ပင် ယုံကြည်ကြပြီး ဘုရားသခင်၏ လူဇာတိခံယူခြင်းနှင့်ပတ်သက်၍ နည်းနည်းလေးမျှ သံသယမရှိကြပေ။ သို့တစေ ၎င်းတို့သည် နှစ်အတန်ကြာ ဘုရားသခင်နောက်သို့ လိုက်ကြပြီးဖြစ်သော်လည်း အခက်အခဲအချို့ကို ခံစားပြီး အဖိုးအခအနည်းငယ် ပေးပြီးသောအခါ ၎င်းတို့၏ စိတ်နှလုံးတွင်း၌ ဘုရားသခင်အား နားလည်ခြင်း စိုးစဉ်းမျှ မရှိကြချေ။ အမှန်တွင်မူ ၎င်းတို့ ယုံကြည်သောအရာမှာ မရေရာသော ဘုရား၊ စိတ်ကူးပုံဖော်ထားသော ဘုရားပင် ဖြစ်နေသေးသည်။ ဘုရားသခင်နှင့်ပတ်သက်၍ ၎င်းတို့၏ အဓိပ္ပာယ်ဖွင့်ဆိုချက်မှာ လေမျှသာ ဖြစ်၏။ ဘုရားသခင်သည် ဤလူတို့ကို မည်ကဲ့သို့ ဆက်ဆံသနည်း။ သူသည် ထိုသူတို့ကို မသိကျိုးကျွန်သာ ပြု၏။ လူအချို့က “အကယ်၍ ထိုသူတို့ကို ဘုရားသခင် မသိကျိုးကျွန်ပြုလျှင် သူတို့သည် အဘယ့်ကြောင့် ဘုရားသခင်၏အိမ်တော်၌ ဆက်နေရသနည်း” ဟု မေးကြသည်။ ထိုသူတို့သည် အလုပ်လုပ်ပေးနေကြခြင်း ဖြစ်၏။ အလုပ်လုပ်ပေးခြင်းကို မည်ကဲ့သို့ ရုပ်လုံးဖော်ကြည့်သင့်သနည်း။ အလုပ်လုပ်ပေးနေသော သူတစ်ဦးသည် သမ္မာတရား၌ စိတ်ဝင်စားမှုမရှိ၊ သို့တည်းမဟုတ် ထိုအစား ၎င်းတို့သည် အလွန်ပင် အစွမ်းအစညံ့ဖျင်းလှသဖြင့် ယင်းကို လှမ်းမမီနိုင်ကြပေ။ ၎င်းတို့သည် ဘုရားသခင်နှင့် သမ္မာတရားကို အနှစ်သာရမဲ့ပြီး မသဲကွဲသောအရာအဖြစ် သဘောထားကြသော်လည်း ကောင်းချီးများကို ရရှိဖို့အလို့ငှာ အလဲအလှယ်သဘောဖြင့် ကြိုးပမ်းမှု အနည်းငယ်အား အားစိုက်ထုတ်ခြင်းအပေါ်၌သာ အမှီပြုနိုင်ကြသည်။ ၎င်းတို့သည် အပြင်ပန်းအားဖြင့် ဘုရားသခင်ကို တိုက်ရိုက် မခုခံ၊ ဘုရားသခင်ကို မကျိန်ဆဲ၊ သို့မဟုတ် ဘုရားသခင်ကို မဆန့်ကျင်သော်လည်း ၎င်းတို့၏ အနှစ်သာရမှာ ဘုရားသခင်ကို ငြင်းပယ်ပြီး ခုခံသော စာတန်၏အနှစ်သာရ အမျိုးအစားသာ ဖြစ်နေသေးသည်။ သမ္မာတရားကို မချစ်သော မည်သူမဆို ကောင်းသည်မဟုတ်၊ ဘုရားသခင်သည် သူ၏စိတ်နှလုံးထဲ၌ ထိုကဲ့သို့သော လူတို့ကို မကယ်တင်ဖို့ ဆုံးဖြတ်ထားပြီး ဖြစ်သည်။ ဘုရားသခင်က ကယ်တင်ဖို့ ရည်ရွယ်မထားသော သူတို့အနေဖြင့် ၎င်းတို့ကို သူသည် အလေးအနက် ထားဦးမည်လော။ ဘုရားသခင်က ၎င်းတို့ကို “သင်သည် သမ္မာတရား၏ ဤလက္ခဏာသွင်ပြင်ကို နားမလည်၊ သင်သည် ဂရုတစိုက် နားထောင်ဖို့ လိုသည်။ သင်သည် သမ္မာတရား၏ ထိုလက္ခဏာသွင်ပြင်ကို နားမလည်၊ သင်သည် ကြိုးပမ်းမှု ပိုမိုစိုက်ထုတ်ပြီး ထိုအရာကို တွေးဆဖို့လိုသည်” ဟု ပြောမည်လော။ ထိုမျှမက ဘုရားသခင်သည် ဤလူတို့က သမ္မာတရားကို နားမလည်သည့်အပြင် ဘုရားသခင်ကို ဘုရားကဲ့သို့ မဆက်ဆံကြပေ။ ဘုရားသခင်က ၎င်းတို့အား သူ၏တည်ရှိခြင်းကို သတိပြုမိစေဖို့၊ ဘုရားသခင်ရှိကြောင်း ၎င်းတို့သိဖို့ ၎င်းတို့အား ပို၍ပင် ဉာဏ်ပွင့်စေပြီး အလင်းပေးဖို့အတွက် အချို့သော ထူးဆန်းသောတန်ခိုးများနှင့် အံ့ဖွယ်အမှုများကို ပြသင့်သလော။ ဘုရားသခင်သည် ဤအတိုင်း ပြုမူလုပ်ဆောင်မည်လော။ (လုပ်ဆောင်မည် မဟုတ်ပါ။) ဘုရားသခင်၌ ဤအရာများပြုလုပ်ဖို့ရန် စည်းမျဉ်းများရှိ၏။ သူသည် မည်သူတစ်ဦးတစ်ယောက်အပေါ်မျှ ဤအတိုင်း ပြုမူလုပ်ဆောင်ခြင်း မရှိပေ။ သမ္မာတရားကို လက်ခံနိုင်သော သူတို့အတွက်မူ ဘုရားသခင်သည် အမြဲတမ်း အလုပ်လုပ်နေသည်။ သမ္မာတရားကို လက်မခံနိုင်သော သို့မဟုတ် ယင်းကို လှမ်းမမီနိုင်သော သူတို့အပေါ် ဘုရားသခင်၏ သဘောထားမှာ အဘယ်နည်း။ (သူသည် ထိုသူတို့ကို မသိကျိုးကျွန်ပြု၏။) လူတို့၏ အယူအဆများအရ၊ အကယ်၍ ဘုရားသခင်သည် တစ်စုံတစ်ဦးကို မသိကျိုးကျွန်ပြုလျှင် ဤသူသည် သူတောင်းစားတစ်ဦးကဲ့သို့ လှည့်လည်သွားလာမည် ဖြစ်သည်။ ၎င်းတို့က သမ္မာတရားလိုက်စားနေသည်ကို မည်သူမျှ မတွေ့မြင်နိုင်သကဲ့သို့ ၎င်းတို့အပေါ် ဘုရားသခင်၏ အရေးယူမှုတစ်ခုခုကိုလည်း မည်သူမျှ မတွေ့မြင်နိုင်ပေ။ ၎င်းတို့သည် အလုပ်လုပ်ပေးနေရုံသာ ဖြစ်ပြီး သမ္မာတရားကို နားမလည်ကြပေ။ ထိုအကြောင်းအရာအတွက် ဤမျှပင် ဖြစ်သလော။ အမှန်မှာမူ ဤလူတို့သည် ဘုရားသခင်၏ ကျေးဇူးတော်နှင့် ကောင်းချီးမင်္ဂလာ အနည်းငယ်ကိုလည်း ခံစားနိုင်ကြသည်။ ၎င်းတို့သည် မိမိတို့ကိုယ်ကို အန္တရာယ်ရှိသော အခြေအနေများထဲ၌ တွေ့ရှိရသောအခါ ၎င်းတို့ကို ဘုရားသခင် လုံခြုံစေမည်လည်း ဖြစ်သည်။ ၎င်းတို့ အသည်းအသန် ဖျားနာသောအခါ ဘုရားသခင် ၎င်းတို့ကို ကျန်းမာစေမည်လည်း ဖြစ်သည်။ သူသည် ၎င်းတို့ကို အထူးစွမ်းရည်အချို့ကိုပင် ပေးကောင်းပေးမည်၊ သို့မဟုတ် အထူးအခြေအနေအချို့တွင် ၎င်းတို့အပေါ် ဘုရားသခင် ထူးဆန်းသောတန်ခိုးအချို့ကို ပြုကောင်းပြုမည်၊ သို့မဟုတ် အထူးကိစ္စအချို့ကို ပြုလုပ်ကောင်း ပြုလုပ်မည်ဖြစ်သည်။ ဆိုလိုသည်မှာ ဤလူတို့သည် အနှောင့်အယှက်များကို မဖြစ်စေဘဲ ဘုရားသခင်အတွက် မိမိတို့ကိုယ်ကို အမှန်တကယ် အသုံးခံပြီး ကောင်းမွန်စွာ အလုပ်လုပ်ပေးနိုင်ပါက ဘုရားသခင်သည် ၎င်းတို့ကို ခွဲခြားဆက်ဆံခြင်း မရှိပေ။ ဤကိစ္စနှင့်စပ်လျဉ်း၍ လူတို့၏ အယူအဆများမှာ အဘယ်နည်း။ “ဘုရားသခင်က ဤလူတို့ကို ကယ်တင်မည်မဟုတ်၊ ထို့ကြောင့် ၎င်းတို့ကို သူ အလိုရှိသည့်အတိုင်းသာ အသုံးပြုမည်ဖြစ်ကာ ပြီးလျှင် ၎င်းတို့ကို စွန့်ပစ်လိုက်မည် ဖြစ်သည်” ဟူ၍ပင်။ ဤသည်မှာ ဘုရားသခင် ပြုမူလုပ်ဆောင်မည့်ပုံစံ ဟုတ်သလော။ မဟုတ်ပေ။ ဘုရားသခင်သည် မည်သူဖြစ်ကြောင်း မမေ့ကြနှင့်။ သူသည် ဖန်ဆင်းရှင်ဖြစ်၏။ လူသားမျိုးနွယ် အားလုံးကြားတွင် ယုံကြည်သူများဖြစ်စေ၊ ဘာသာတရားမရှိသူများဖြစ်စေ၊ မည်သည့် ဂိုဏ်းဂဏ သို့မဟုတ် လူမျိုးစုမှဖြစ်စေ၊ ဘုရားသခင်၏ အမြင်တွင် ၎င်းတို့အားလုံးသည် သူ၏ ဖန်ဆင်းခံများ ဖြစ်ကြ၏။ ထို့ကြောင့် သခင်ယေရှုက “အကြောင်းမူကား၊ သင်တို့အဘသည်၊ ကောင်းသောသူ မကောင်းသောသူတို့အပေါ်၌ ကိုယ်တော်၏နေကို ထွက်စေတော်မူ၏” ဟု မိန့်မြွက်ခဲ့ခြင်း ဖြစ်သည်။ ဤပြောဆိုချက်မှာ ဖန်ဆင်းရှင်ဖြစ်သော ဘုရားသခင် ပြုမူလုပ်ဆောင်သည့် ပုံစံအတွက် စည်းမျဉ်းတစ်ခု ဖြစ်၏။ ဘုရားသခင်သည် လူတစ်ဦးအား ထိုသူ၏ အနှစ်သာရအပေါ် မူတည်၍ နောက်ဆုံးတွင် မည်သည့်အဆုံးသတ်ကို ပေးအပ်သည်ဖြစ်စေ၊ သို့မဟုတ် ဘုရားသခင်သည် သူ့အား ထိုအဆုံးသတ်ကို မပေးခင် ကယ်တင်မည်ဖြစ်စေ၊ မကယ်တင်မည်ဖြစ်စေ၊ သူ၏အနှစ်သာရက မည်သည့်အရာဖြစ်စေ၊ ဘုရားသခင်၏ အိမ်တော်ထဲနှင့် ဘုရားသခင်၏အလုပ်အဖို့ အလုပ်တာဝန်အချို့ကို လုပ်ဆောင်ပြီး အချို့တစ်ဝက် အလုပ်လုပ်ပေးခြင်းကို ထမ်းဆောင်နိုင်သရွေ့ ဘုရားသခင်၏ ကျေးဇူးတော်မှာမူ မပြောင်းမလဲ တည်ရှိနေ၏။ သူသည် ထိုသူတို့အား မည်သည့်ဘက်လိုက်မှုမျှ မရှိဘဲ သူ၏စည်းမျဉ်းများအတိုင်း ဆက်ဆံနေဦးမည် ဖြစ်သည်။ ဤသည်မှာ ဘုရားသခင်၏ ချစ်ခြင်းမေတ္တာ၊ သူ၏ လုပ်ဆောင်ချက်များ၏ စည်းမျဉ်းနှင့် သူ၏ စိတ်နေသဘောထား ဖြစ်၏။ သို့ရာတွင် ဤလူတို့၏ အနှစ်သာရအရ ဘုရားသခင်အပေါ် ၎င်းတို့၏ အမြင်ရှုထောင့်များနှင့် သဘောထားများမှာ ၎င်းတို့က သူ့ကို မရေရာဘဲ ဝိုးတဝါးဖြစ်နေသည်ဟု သဘောထားကြကာ သူသည် တည်ရှိလင့်ကစား မတည်ရှိသကဲ့သို့ အမြဲတမ်းဖြစ်လေသည်။ ၎င်းတို့သည် ဘုရားသခင်၏ တကယ့်တည်ရှိခြင်းကို သတိမပြုမိနိုင်သကဲ့သို့ ယင်းကိုလည်း မတွေ့ကြုံနိုင်ကြ၊ ထို့ပြင် နောက်ဆုံးတွင် ၎င်းတို့သည် ဘုရားသခင်၏ စစ်မှန်သော တည်ရှိခြင်းနှင့်ပတ်သက်၍ မသေချာကြသေးချေ။ ထို့ကြောင့် ၎င်းတို့နှင့် ပတ်သက်လာလျှင် ဘုရားသခင်သည် ၎င်းတို့အား ကျေးဇူးတော်အနည်းငယ်ကို ထောက်ပံ့ပေးခြင်း၊ ၎င်းတို့အား ဤဘဝတွင် ကောင်းချီးအချို့နှင့် အကာအကွယ်ပေးခြင်း၊ ဘုရားအိမ်တော်၏ နွေးထွေးမှုကို ခံစားရန်၊ ဘုရားသခင်၏ ကျေးဇူးတော်၊ သနားကရုဏာတော်နှင့် မေတ္တာကျေးဇူးတော်တို့ကို မွေ့လျော်ရန် အခွင့်ပေးခြင်းဟူသည့် သူလုပ်သင့်သမျှကိုသာ လုပ်ဆောင်နိုင်လေသည်။ ထိုမျှသာ ဖြစ်၏၊ ဤဘဝသက်တမ်းတစ်လျှောက်တွင် ၎င်းတို့ရရှိမည့် ကောင်းချီးအားလုံးမှာ ထိုမျှသာ ဖြစ်၏။ လူအချို့က “ဘုရားသခင်သည် လွန်စွာ သည်းခံနိုင်ပြီး ၎င်းတို့သည်လည်း ဘုရားသခင်၏ ကျေးဇူးတော်နှင့် ကောင်းချီးများကို ခံစားရသည့်အတွက် နောက်တစ်ဆင့်တက်ကာ ၎င်းတို့ကို ဘုရားသခင်၏ ကယ်တင်ခြင်းကိုလည်း ရရှိခွင့်ပေးလျှင် ပိုကောင်းမည်မဟုတ်လော” ဟု ဆိုကြသည်။ ယင်းသည် လူသား၏ အယူအဆဖြစ်ကာ ဘုရားသခင်က ထိုကဲ့သို့ မလုပ်ဆောင်ပေ။ သူက အဘယ့်ကြောင့် မလုပ်ဆောင်သနည်း။ သူ၏ စိတ်နှလုံးထဲ၌ ဘုရားသခင်အတွက် နေရာမရှိသောသူ၏ စိတ်နှလုံးထဲသို့ ဘုရားသခင်ကို သင်ထည့်သွင်းနိုင်သလော။ မထည့်သွင်းနိုင်ပေ။ သင်သည် ထိုသူတို့အား သမ္မာတရားအဘယ်မျှ မိတ်သဟာယဖွဲ့သည် သို့မဟုတ် စကားလုံးမည်မျှကို သင်ပြောသည်ဖြစ်စေ အရာရောက်မည်မဟုတ်ပေ။ ယင်းက ဘုရားသခင်နှင့်ပတ်သက်၍ ၎င်းတို့၏ အယူအဆများနှင့် စိတ်ကူးစိတ်သန်းများကို ပြောင်းလဲပေးမည် မဟုတ်ချေ။ ထို့အတွက်ကြောင့် ဤသို့သောလူစားမျိုးအတွက် ဘုရားသခင် လုပ်နိုင်သမျှမှာ ကျေးဇူးတော်၊ ကောင်းချီးများ၊ ဂရုစိုက်မှုနှင့် ကာကွယ်မှု အနည်းငယ်ကိုပေးရန် ဖြစ်သည်။ “၎င်းတို့သည် ဘုရားသခင်၏ ကျေးဇူးတော်ကို ခံစားရနိုင်သည့်အတွက် ဘုရားသခင်က ၎င်းတို့ကို ဉာဏ်ပွင့်စေပြီး အလင်းပေးပါက ဘုရားသခင်၏ တကယ့်တည်ရှိမှုကို ၎င်းတို့ သတိပြုမိမည် မဟုတ်လော” ဟု ဆိုသောသူအချို့ ရှိ၏။ ထိုကဲ့သို့သော လူတို့က သမ္မာတရားကို နားလည်နိုင်သလော။ ၎င်းတို့သည် သမ္မာတရားကို လက်တွေ့လုပ်ဆောင်နိုင်သလော။ (မလုပ်ဆောင်နိုင်ပါ။) ၎င်းတို့သည် သမ္မာတရားကို လက်တွေ့မလုပ်ဆောင်နိုင်ပါက ဤအရာက ၎င်းတို့ကို ကယ်တင်မခံရသောသူများအဖြစ် သတ်မှတ်လေသည်။ ထိုအတွက်ကြောင့် ဘုရားသခင်သည် အကျိုးမရှိသော သို့မဟုတ် အသုံးမဝင်သော အလုပ်၌ ပါဝင်စေမည် မဟုတ်ပေ။ လူအချို့က “ယင်းမှာ မမှန်ပေ။ တစ်ခါတစ်ရံ ၎င်းတို့လည်း ဆုံးမပဲ့ပြင်ခြင်းကို ကြုံတွေ့ရသည် သို့မဟုတ် ဘုရားသခင်ထံမှ ဉာဏ်ပွင့်စေခြင်း အနည်းငယ်ကို ရှိပြီး သူ့ထံမှ သမ္မာတရားအနည်းငယ်ကို ရရှိကြသည်” ဟု ပြောကြသည်။ ဤသည်မှာလည်း ဘုရားသခင်၏ အလုပ်နှင့် ဆက်စပ်လေသည်။ ဘုရားသခင်က ကယ်တင်လိုသော သူတို့သည် ဘုရားသခင်၏ ကယ်တင်ခြင်းကို ခံရရန်အတွက်၊ သူ၏ကယ်တင်ခံရသူတစ်ဦး ဖြစ်ရန်အတွက် မည်သည့်အရာကို ပိုင်ဆိုင်ရမည်နည်း။ လူတို့က ဤအရာကို နားလည်သင့်သည်။ ဤသည်ကိုလည်း ဘုရားသခင်သိ၏။ သူသည် လူတိုင်းကို ကယ်တင်သည်မဟုတ်ချေ။ ဘုရားသခင်သည် လူတို့ကို သူ့အား အသိအမှတ်ပြုစေရန် ထူးဆန်းသောတန်ခိုးများ၊ အံ့ဖွယ်အမှုများနှင့် စွမ်းအားကြီးမားမှုကို ပြသလျှင်ပင် ဤလူတို့သည် ထိုအခါ၌ ကယ်တင်ခြင်းကို ခံရနိုင်မည်လော။ ယင်းမှာ သူဖြစ်သည့်ပုံစံ မဟုတ်ပေ။ လူတို့ကို ကယ်တင်ခြင်းအတွက် ဘုရားသခင်၌ စံချိန်စံညွှန်းများ ရှိသည်။ လူတစ်ဦးသည် စစ်မှန်သော ယုံကြည်မှုကို ပိုင်ဆိုင်ရမည်ဖြစ်ပြီး သမ္မာတရားကိုလည်း ချစ်ရမည်ဖြစ်သည်။ ထို့ကြောင့် တရားစီရင်မှု၊ ပြစ်တင်ဆုံးမမှု၊ စမ်းသပ်မှုများနှင့် စစ်ဆေးခြင်းတို့ ပါဝင်သည့် လူတို့အပေါ် ဘုရားသခင်၏ အလုပ်တွင်လည်း ယင်း၏ စံချိန်စံညွှန်းများ ရှိ၏။ လူအချို့က “ကျွန်ုပ်တို့သည် တရားစီရင်မှုနှင့် ပြစ်တင်ဆုံးမမှုကို မကြာခဏ ကြုံတွေ့ရသည်။ တရားစီရင်မှုနှင့် ပြစ်တင်ဆုံးမမှု၊ စမ်းသပ်မှုများနှင့် စစ်ဆေးခြင်းတို့ကို ရင်ဆိုင်ရခြင်းသည် ဘုရားသခင်၏ ကယ်တင်ခြင်းကို ကျွန်ုပ်တို့ခံရမည့် လက္ခဏာဖြစ်သလော” ဟု ဆိုကြသည်။ ထိုအတိုင်း ဟုတ်သလော။ (မဟုတ်ပါ။) ထိုသို့မဟုတ်ဟု သင်တို့ အဘယ်သို့ သေချာသနည်း။ လူအချို့သည် ဘုရားသခင်၏ ကယ်တင်ခြင်းကို ခံရဖို့အတွက် သတ်မှတ်ချက်များကို မပြည့်မီသည့်အတွက် ဘုရားသခင်သည် ထိုသူတို့အပေါ် တရားစီရင်မှု၊ ပြစ်တင်ဆုံးမမှု၊ စမ်းသပ်မှုများနှင့် စစ်ဆေးခြင်းတို့ကို ပြဋ္ဌာန်းနေဦးမည်လော။ ဤအရာက ဘုရားသခင်သည် မည်သူ့အပေါ် သူ၏ တရားစီရင်မှု၊ ပြစ်တင်ဆုံးမမှု၊ စမ်းသပ်မှုများနှင့် စစ်ဆေးခြင်းတို့ကို ပြုလုပ်သည်နှင့်ပတ်သက်၍ မေးခွန်းတစ်ခု ပေါ်လာသည်။ ယင်းသည် လူတို့၏ နားလည်မှုလွဲခြင်းများနှင့်လည်း သက်ဆိုင်၏။ ဘုရားသခင် မည်သူဖြစ်သည်၊ ဘုရားသခင် အဘယ်မှာနေသည်၊ သို့မဟုတ် ဘုရားသခင်သည် ရှိပင်ရှိသလော ဟူသည်ကိုပင် မသိသော လူတစ်ဦးသည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို ရရှိနိုင်မည်လော၊ ငါ့ကိုပြောလော့။ ဘုရားသခင်ကို လေသက်သက်အဖြစ် သဘောထားသော လူတစ်ဦးသည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို ရရှိနိုင်မည်လော။ သူ၏စိတ်နှလုံး၌ ဘုရားသခင် လုံးဝကင်းမဲ့သော လူတစ်ဦးသည် ဘုရားသခင်၏ စမ်းသပ်မှုများနှင့် စစ်ဆေးခြင်းကို ရရှိနိုင်မည်လော။ လုံးဝ မရရှိနိုင်ပေ။ သို့ဆိုလျှင် ထိုကဲ့သို့သော လူတို့သည် တစ်ခါတစ်ရံ မည်သည့်အရာကို ကြုံတွေ့နိုင်သနည်း။ (ဆုံးမပဲ့ပြင်ခြင်း ဖြစ်ပါသည်။) မှန်သည်၊ ဆုံးမပဲ့ပြင်ခြင်း ဖြစ်၏။ ဘုရားသခင်ကို လေသက်သက်အဖြစ် သဘောထားသော၊ ဘုရားသခင်၏ တည်ရှိခြင်းကို အခြေခံအားဖြင့် အသိအမှတ်မပြုသော သို့မဟုတ် မယုံကြည်သော သူတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှု သို့မဟုတ် သူ၏ စမ်းသပ်မှုများနှင့် စစ်ဆေးခြင်းတို့ကို လုံးဝ ရရှိမည်မဟုတ်ပေ။ ထိုကဲ့သို့သော အနှစ်သာရနှင့် ထိုကဲ့သို့သော အပြုအမူများရှိသည့် လူတို့သည် ဘုရားသခင်၏ ကယ်တင်ခံရသူများ မဟုတ်ဟု ဆိုနိုင်သည်။ ၎င်းတို့သည် ဘုရားသခင်၏ ကယ်တင်ခြင်းကို မရရှိနိုင်ကြသော်လည်း ဘုရားသခင်က ၎င်းတို့ကို မကယ်တင်ခြင်းမဟုတ်ပေ။ ယင်းကို သမ္မာတရားအား အလွန်အမင်း မနှစ်မြို့သည့်အပြင် သမ္မာတရားအား မုန်းသည့် ၎င်းတို့၏ သဘာဝအနှစ်သာရအားဖြင့် အဆုံးအဖြတ်ပေးခြင်း ဖြစ်လေသည်။ ၎င်းတို့၌ သမ္မာတရားအား ချစ်ခြင်းနှင့် လက်ခံခြင်းဟူသည့် မှန်ကန်သော သဘောထား ကင်းမဲ့သောကြောင့် ကယ်တင်ခံရရန်အတွက် သတ်မှတ်ချက်များကို မပြည့်မီခြင်းဖြစ်၏။ သို့ဖြစ်လျှင် ၎င်းတို့သည် ကောင်းချီးများကို မျှော်လင့်လျက် ဘုရားသခင်၏ မိသားစုကို ထိုးဖောက်ဝင်ရောက်လာသောအခါ ဘုရားသခင်က မည်ကဲ့သို့ ဆက်ဆံသနည်း။ ကောင်းချီးများ၊ ကျေးဇူးတော် အနည်းငယ်ကို ထောက်ပံ့ပေးခြင်းနှင့် ဂရုစိုက်မှုနှင့် ကာကွယ်ခြင်းကို ပေးအပ်ခြင်းတို့မှလွဲ၍ ဘုရားသခင်သည် ဖန်ဆင်းရှင်အဖြစ် သူ၏တာဝန်ကို ဖြည့်ဆည်းဖို့အတွက် မည်သည့်နည်းလမ်းကို အသုံးပြုသနည်း။ ဘုရားသခင်သည် သူ၏ နှုတ်ကပတ်တော်များအားဖြင့် နှိုးဆော်မှုများ၊ သတိပေးချက်များနှင့် တိုက်တွန်းချက်များကို ထုတ်ပြန်သည်။ ထို့နောက်တွင် သူသည် ၎င်းတို့ကို ပြုပြင်သည်၊ အပြစ်တင်သည်၊ ပြီးလျှင် ဆုံးမပဲ့ပြင်သည်။ ၎င်းတို့အပေါ် ဘုရားသခင်ပြုသည့် အလုပ်မှာ ဤတွင် ပြီးဆုံးကာ ဤအတိုင်းအတာထဲ၌သာ ရှိသည်။ လူတို့အပေါ် ဘုရားသခင်၏ ဤလုပ်ဆောင်ချက်များ၏ သက်ရောက်မှုမှာ အဘယ်နည်း။ ယင်းက သူတို့ကို ကန့်သတ်ချက်များအတိုင်း တာဝန်သိသိ လိုက်နာစေရန်၊ ဘုရားသခင်၏အိမ်တော်၌ အလုပ်လုပ်ပေးနေစဉ် အဖျက်အမှောင့်လုပ်ခြင်းများကို ဖြစ်ပွားစေခြင်း သို့မဟုတ် မကောင်းမှုပြုလုပ်ခြင်း မရှိဘဲ သင့်တင့်လျောက်ပတ်စွာ ပြုမူရန် အခွင့်ပေးသည်။ ဘုရားသခင်ပြုလုပ်သည့် အရာက ထိုကဲ့သို့သော လူတို့အား ၎င်းတို့၏တာဝန်ကို သစ္စာစောင့်သိစွာ၊ ကောင်းမွန်စွာ ဖြည့်ဆည်းစေနိုင်သလော။ (မဖြည့်ဆည်းစေနိုင်ပါ။) အဘယ့်ကြောင့်နည်း။ ဘုရားနှုတ်ကပတ်တော်များ၏ နှိုးဆော်မှုများ၊ ပြုပြင်ခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်း အစရှိသည်များနှင့်အတူ ၎င်းတို့ရရှိသည့် ကျေးဇူးတော်၊ ကောင်းချီးများ၊ ဂရုစိုက်မှုနှင့် ကာကွယ်မှုတို့က ၎င်းတို့၏ စိတ်သဘောထား၌ အပြောင်းအလဲတစ်ခုကို ဖြစ်စေနိုင်သလော။ (မဖြစ်စေနိုင်ပါ။) ယင်းတို့က ၎င်းတို့၏ စိတ်သဘောထား၌ အပြောင်းအလဲကို မဖြစ်စေနိုင်သဖြင့် ၎င်းတို့အပေါ် ဘုရားသခင်၏ အလုပ်က မည်သည့်အကျိုးသက်ရောက်မှုကို ရရှိသနည်း။ ယင်းက ၎င်းတို့၏ အမူအကျင့်၌ အတော်လေး ချုပ်တည်းစေသည်၊ သူတို့အား စည်းကမ်းများကို လိုက်နာရန် အကူအညီပေးသည်၊ ပြီးလျှင် အပြင်ပန်း၌ လူသားပုံသဏ္ဌာန် အနည်းငယ်ကို ရှိလာစေသည်။ ထိုမျှမက ယင်းက သူတို့ကို သိသိသာသာ နာခံတတ်လာစေသည်။ ၎င်းတို့သည် ဘုရားသခင်၏ ကျေးဇူးတော်နှင့် ကောင်းချီးများအတွက်အလို့ငှာ ပြုပြင်ခံရခြင်းကို ဝန်လေးစွာဖြင့် လက်ခံကြမည် ဖြစ်သည့်အပြင် ဘုရားအိမ်တော်၏ စည်းမျဉ်းစည်းကမ်းများနှင့် စီမံအုပ်ချုပ်ရေးဆိုင်ရာ အမိန့်များအတိုင်း အမှုအရာများကို လုပ်ဆောင်နိုင်ကြမည်ဖြစ်ကာ ထိုမျှပင် ဖြစ်သည်။ ဤအရာအားလုံးကို ရရှိခြင်းက ၎င်းတို့သည် သမ္မာတရားကို လက်တွေ့လုပ်ဆောင်နေကြသည်ဟု ဆိုလိုသလော။ ၎င်းတို့သည် ယင်းကို မပြည့်မီကြသေးချေ။ အဘယ့်ကြောင့်ဆိုသော် ၎င်းတို့ပြုလုပ်သည့် အရာသည် အခြေခံအားဖြင့် ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များထဲမှ စည်းမျဉ်းများအပြင် တင်းကျပ်သော လမ်းညွှန်ချက်များအချို့အတိုင်းသာ ဖြစ်သည်။ ယင်းမှာ အမူအကျင့်ပိုင်း ပြောင်းလဲမှုသာ ဖြစ်ပြီး ထို့ထက် မပိုပေ။ သို့ဆိုလျှင် ဤလူတို့သည် ၎င်းတို့၏ အမူအကျင့်ပြောင်းလဲပြီး ဖြစ်သည့်အတွက် ၎င်းတို့အား စိတ်သဘောထားပါ ပြောင်းလဲဖို့ အခွင့်ပေးလျှင် ပိုကောင်းမည်ဟု တစ်စုံတစ်ဦးက ဆိုနိုင်သလော။ (၎င်းတို့သည် ထိုအရာကို မစွမ်းဆောင်နိုင်ကြပါ။) ၎င်းတို့က ထိုအရာကို မလုပ်ဆောင်နိုင်၊ ယင်းကို မရရှိနိုင်ကြ၊ ဤသည်မှာ အကြောင်းရင်းတစ်ခု ဖြစ်၏။ သို့ဆိုလျှင် အဓိကအကျဆုံး အကြောင်းရင်းမှာ အဘယ်နည်း။ အခြေခံအားဖြင့် ၎င်းတို့၏ စိတ်နှလုံးထဲ၌ ဘုရားသခင် မရှိခြင်းဖြစ်သည်။ ၎င်းတို့သည် ဘုရားသခင်၏ တည်ရှိခြင်းကို မယုံကြည်ကြပေ။ သို့ဆိုလျှင် ထိုကဲ့သို့သော လူတို့အနေဖြင့် ၎င်းတို့သည် ဘုရားသခင်၏ နှုတ်ကပတ်တော်များကို နားလည်နိုင်ကြသလော။ ၎င်းတို့အချို့က နားလည်နိုင်ကာ၊ “ဘုရားသခင်၏ နှုတ်ကပတ်တော်များသည် ကောင်း၏၊ သို့သော် ဝမ်းနည်းဖွယ် ကောင်းသည်မှာ ယင်းတို့ကို ကျွန်ုပ် လက်တွေ့မလုပ်ဆောင်နိုင်ပေ။ ယင်းတို့ကို လက်တွေ့လုပ်ဆောင်ခြင်းသည် နှလုံးခွဲစိတ်ကုသသည်ကို ခံရခြင်းထက်ပင် ပို၍ စိတ်ဒုက္ခရောက်ရသည်” ဟု ဆိုကြသည်။ ၎င်းတို့၏ ကိုယ်ကျိုးကို အထိခိုက်ခံရသောအခါ၊ သို့မဟုတ် ၎င်းတို့၏ဆန္ဒကို ဆန့်ကျင်၍ ပြုမူလုပ်ဆောင်ရသောအခါ ၎င်းတို့သည် လုံးလုံးလျားလျား စိတ်ရှုပ်ထွေးသွားပြီး အဆုံးထိ မလိုက်နိုင်ကြပေ။ ၎င်းတို့သည် မိမိတို့ကိုယ်ကို လုံးလုံးလျားလျား ခြေကုန်လက်ပန်းကျစေလျှင်ပင် ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်နိုင်ပေ။ ထို့အပြင် ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်း ၎င်းတို့ မည်သည့်အခါမျှ အသိအမှတ်မပြု သို့မဟုတ် လက်မခံကြပေ။ ဤအရာကို သူတို့ မခံယူနိုင်ပေ။ ဘုရားသခင်၏ နှုတ်ကပတ်တော်များက အဘယ့်ကြောင့် သမ္မာတရားဖြစ်ကြောင်း သူတို့ နားမလည်ကြပေ။ သာဓကအားဖြင့် ဘုရားသခင်က လူတို့ကို ရိုးသားရန် ပြောသည့်အခါ ၎င်းတို့က “ကောင်းပြီ၊ ကိုယ်တော်က ထိုသို့ပြောလျှင် ကျွန်ုပ် ရိုးသားသောလူတစ်ဦး ဖြစ်မည်။ သို့သော် ရိုးသားသောလူတစ်ဦး ဖြစ်ခြင်းကို သမ္မာတရားဟု အဘယ့်ကြောင့် ယူဆသနည်း” ဟု ဆိုကြသည်။ ယင်းကို ၎င်းတို့ မသိသည့်အပြင် လက်လည်းမခံနိုင်ကြချေ။ လူတို့သည် သူ့အား ကျိုးနွံနာခံသင့်သည်ဟု ဘုရားသခင်ဆိုသောအခါ ၎င်းတို့က “ဘုရားသခင်ကို ကျိုးနွံနာခံရာ၌ ငွေရစရာ ရှိသလော။ ဘုရားသခင်သည် သူ့ကို ကျိုးနွံနာခံခြင်းအတွက် ကောင်းချီးများပေးသလော။ ယင်းက လူတစ်ဦး၏ ပန်းတိုင်ကို ပြောင်းစေနိုင်သလော” ဟု မေးခွန်းထုတ်ကြသည်။ ဘုရားသခင်ပြောသည့် သို့မဟုတ် လုပ်သည့် မည်သည့်အရာကိုမဆို သမ္မာတရားဟု မထင်ကြချေ။ ၎င်းတို့က ဘုရားနှုတ်ကပတ်တော်များနှင့် လူသားအတွက် တောင်းဆိုချက်များ၏ အရေးပါမှုက မည်သည့်အရာ ဖြစ်သည်ကို လုံးဝ မသိသည့်အပြင် မည်သည့်လုပ်ဆောင်ချက်များက မှန်ကန်ပြီး သမ္မာတရားစည်းမျဉ်းများနှင့် ကိုက်ညီသည်ကို ပိုင်းခြားသိမြင်နိုင်ခြင်း မရှိကြချေ။ ဘုရားသခင်ထံမှ လာသည့် အရာအားလုံးဖြစ်သည့် ဘုရားသခင်၏ ပင်ကိုလက္ခဏာ၊ ဘုရားသခင်၏ အနှစ်သာရ၊ ဘုရားသခင်၏ နှုတ်ကပတ်တော်များ၊ ဘုရားသခင်၏ တောင်းဆိုမှုများ၊ ၎င်းတို့၏အမြင်တွင် ဤအရာများအားလုံးကို ဘုရားသခင်၏ ပိုင်ဆိုင်သည့်အရာနှင့် ဖြစ်တည်မှုအဖြစ် ဆုံးဖြတ်၍မရပေ။ ဘုရားသခင်သည် ဖန်ဆင်းရှင်ဖြစ်မှန်း သူတို့မသိကြ။ ဖန်ဆင်းရှင်၏ ဖြစ်ခြင်းသည် မည်သည့်အရာ ဖြစ်သည်၊ သို့မဟုတ် ဘုရားသခင်၏ဖြစ်ခြင်းသည် မည်သည့်အရာ ဖြစ်သည်ကို သူတို့ နားမလည်ကြပေ။ ဤသည်မှာ ခက်ခဲသည်မဟုတ်လော။ သို့သော် ဤသည်မှာ လူအချို့ ပြုမူသည့်ပုံစံအတိအကျ ဖြစ်၏။ အခြားသူများက “ထိုအရာသည် မမှန်နိုင်ပေ။ အကယ်၍ ၎င်းတို့၌ ဤအတွေးအမြင်များ ရှိလျှင် ဘုရားအိမ်တော်ထဲ၌ ၎င်းတို့၏ တာဝန်များကို အဘယ်သို့ လိုလိုလားလား ထမ်းဆောင်နိုင်ကြသေးသနည်း” ဟု ဆိုကြသည်။ ဤတွင် “လိုလိုလားလား” ဟူသည့် အသုံးအနှုန်းသည် မျက်တောင်အဖွင့်အပိတ်ဖြင့် ရှိသင့်သည်။ ဤအရာကို မည်ကဲ့သို့ ရှင်းပြသင့်သနည်း။ တစ်နည်းအားဖြင့် ၎င်းတို့ကို အခြေအနေများက မဖြစ်မနေ လုပ်စေသောကြောင့် သို့မဟုတ် ၎င်းတို့၏ ကောင်းချီးများလိုအပ်မှုကြောင့် ၎င်းတို့က မိမိတို့၏ တာဝန်များကို ထမ်းဆောင်ကြသည်။ နောက်တစ်နည်းအားဖြင့် ၎င်းတို့သည် လတ်တလောအချိန်တွင် ယင်းကို ဝန်လေးစွာဖြင့် လိုက်လျောနေရုံမှတစ်ပါး အခြား ရွေးစရာမရှိဟု ခံစားလျက် တာဝန်အချို့ကို ထမ်းဆောင်ပြီး ကြိုးပမ်းမှု အနည်းငယ်ကို အားထုတ်ကြသည်။ ၎င်းတို့၏ စိတ်နှလုံးထဲတွင် ဤသည်မှာ ၎င်းတို့ ပြုလုပ်သင့်သည့်အရာဟု ယုံကြည်သော်လည်း ၎င်းတို့သည် သမ္မာတရားကို စိတ်မဝင်စားသောကြောင့် ဘုရားသခင်၏ ကောင်းချီးများနှင့် လဲလှယ်ရန်အတွက် ကြိုးပမ်းမှုကို အားထုတ်ပြီး တာဝန်များကို ထမ်းဆောင်၍သာ နေနိုင်ကြသည်။ ဤပုံသေအတွေးအခေါ်နှင့်ဆိုလျှင် ၎င်းတို့သည် သမ္မာတရားကို လက်ခံနိုင်မည်လော။ (လက်မခံနိုင်ပါ။) သမ္မာတရားဟူသည်မှာ မည်သည့်အရာ ဖြစ်သည်ကိုပင် နားမလည်ကြသောကြောင့် ယင်းကို သူတို့ မည်ကဲ့သို့ လက်ခံနိုင်သနည်း။

နောက်ဆုံးသောကာလ ဘုရားသခင်၏ တရားစီရင်သည့်အလုပ်မှာ ဤခေတ်ကို အဆုံးသတ်ရန်ဖြစ်သည်။ လူတစ်ဦး ကယ်တင်ခံရနိုင်ခြင်း ရှိမရှိသည် သူ့အနေဖြင့် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို လက်ခံနိုင်ခြင်း ရှိမရှိနှင့် သမ္မာတရားကို လက်ခံနိုင်ခြင်း ရှိမရှိအပေါ် အထူးမူတည်၏။ လူအချို့က ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်း အသိအမှတ်ပြုသော်လည်း သမ္မာတရားကို လက်မခံကြပေ။ ၎င်းတို့အနေဖြင့် သမ္မာတရားကို လက်ခံရန်ဟူသည်မှာ နှလုံးအစားထိုးရမလိုပင် ဖြစ်သည်။ ဤသည်မှာ ၎င်းတို့ စိတ်ဒုက္ခ ရောက်ရမည့်ပုံစံ ဖြစ်၏။ ဤသို့သောလူမျိုးက မည်သို့ပင်ဖြစ်စေ သမ္မာတရားကို ငြင်းပယ်ပြီး သဘောထားသည့်နည်းလမ်းကို ထောက်ဆလျှင် ဘုရားသခင်သည် ၎င်းတို့ကို မကယ်တင်ခြင်းအတွက် အပြစ်တင်ရမည့်သူ မဟုတ်၊ ၎င်းတို့ကိုသာလျှင် သမ္မာတရားကို လက်မခံခြင်းအတွက် အပြစ်တင်၍ရသည်။ ၎င်းတို့၌ ဤကောင်းချီးမင်္ဂလာ မရှိပေ။ စာတန်၏ စွမ်းအားမှ လူတို့အား ဘုရားသခင်၏ ကယ်တင်ခြင်းသည် လူတို့စိတ်ကူးသလောက် မရိုးစင်းပေ။ တစ်ဖက်တွင် ဘုရားသခင်ကို ယုံကြည်သောသူတို့သည် ဘုရားသခင်၏ နှုတ်ကပတ်တော်များအားဖြင့် ရိုက်နှက်ခံရခြင်းနှင့် ပြုပြင်ခံရခြင်းကို လက်ခံရမည်။ ဤသည်မှာ အဆင့်တစ်ခုဖြစ်၏။ အခြားတစ်ဖက်တွင် ၎င်းတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်းတို့ကိုလည်း လက်ခံရမည်။ တရားစီရင်မှုနှင့် ပြစ်တင်ဆုံးမခြင်းမှာ အဆင့်တစ်ခုဖြစ်၏။ စမ်းသပ်မှုများနှင့် စစ်ဆေးခြင်းမှာ နောက်တစ်ဆင့်ဖြစ်၏။ လူအချို့က မိမိတို့သည် ကျိုးနွံနာခံခြင်းကို ရရှိပြီးပြီဟုထင်လျက် ပြုပြင်ခံရခြင်းကို ဝန်လေးစွာဖြင့် လက်ခံနိုင်ကြပြီးနောက် နောက်ထပ်တိုးတက်မှု မပြုနိုင်သည့်အပြင် သမ္မာတရားကို နောက်ထပ် အားမထုတ်နိုင်တော့ပေ။ အခြားသူများက သမ္မာတရားကို အထူးသဖြင့် ချစ်မြတ်နိုးပြီး သမ္မာတရားကို ရရှိရန် မည်သည့်ဝေဒနာကိုမဆို ခံနိုင်ကြသည်။ ၎င်းတို့သည် ဘုရားနှုတ်ကပတ်တော်၏ ရိုက်နှက်ခြင်းကို ခံနိုင်ရုံသာမက ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအား လက်ခံခြင်းအဆင့်ကိုလည်း ဝင်ရောက်နိုင်ကြသည်။ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအား လက်ခံခြင်းသည် ဘုရားသခင်၏ ချီးမြှောက်ခြင်း၊ ဘုရားသခင်၏ ချစ်ခြင်းမေတ္တာနှင့် ဘုန်းတော်ထင်ရှားသော ကိစ္စတစ်ခုဖြစ်သည်ဟု မှတ်ယူကြသည်။ ဆင်းရဲဒုက္ခကို ၎င်းတို့ မကြောက်ပေ။ ဤလူတို့သည် တရားစီရင်မှုနှင့် ပြစ်တင်ဆုံးမခြင်းကို တွေ့ကြုံပြီးနောက် စမ်းသပ်မှုများနှင့် စစ်ဆေးခြင်းကိုလည်း လက်ခံနိုင်ပြီး သမ္မာတရားကို လိုက်စားနိုင်ကြသေးသည်။ စမ်းသပ်မှုများနှင့် စစ်ဆေးခြင်း အဘယ်မျှကြီးမားသည်ဖြစ်စေ ၎င်းတို့သည် ဘုရားသခင်၏ ချစ်ခြင်းမေတ္တာကို မြင်နိုင်သေးသည့်အပြင် ဘုရားသခင်အား ကျေနပ်စေရန် မိမိတို့ကိုယ်ကို ဆက်ကပ်နိုင်ကြသည်။ ၎င်းတို့သည် အဘယ်မျှ ပြုပြင်ခံရသည်ဖြစ်စေ ယင်းကို အခက်အခဲဟု သဘောမထားကြပေ။ ထိုအစား ဤသည်မှာ ဘုရားသခင်ထံမှ ပို၍ပင်ကြီးမားသော ချစ်ခြင်းမေတ္တာဖြစ်သည်ဟု မှတ်ယူကြသည်။ ပို၍များသော စမ်းသပ်မှုများနှင့် စစ်ဆေးခြင်းကို တွေ့ကြုံပြီးနောက် ၎င်းတို့သည် လုံးလုံးလျားလျား သန့်စင်ခြင်းနှင့် ပြည့်စုံခြင်းကို နောက်ဆုံးတွင် ရရှိကြသည်။ ဤသည်မှာ ဘုရားသခင်၏အလုပ်အား အမြင့်ဆုံးအဆင့်အထိ တွေ့ကြုံဖို့အတွက် ဖြစ်၏။ ကိုင်း၊ ငါ့ကိုပြောလော့၊ ဘုရားသခင်ကို ယုံကြည်ပြီး သူ၏ နှုတ်ကပတ်တော်များအားဖြင့် ဘုရားသခင်၏ ရိုက်နှက်ခြင်းအဆင့်တစ်ခုကိုသာ တွေ့ကြုံသောသူတို့နှင့် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းသာမက စမ်းသပ်မှုများနှင့် စစ်ဆေးခြင်းဟူသည့် အဆင့်နှစ်ခုကို တွေ့ကြုံသောသူတို့ကြားတွင် ခြားနားချက်ရှိသလော။ ခြားနားချက်ရှိသည်မှာ အသေအချာပင်။ အချို့သောလူတို့မှာမူ ဘုရားသခင်သည် ၎င်းတို့အား ရိုက်နှက်ရုံမျှပြီးနောက် ရပ်တန့်လိုက်ကာ ကျန်သည့်အပိုင်းကို ၎င်းတို့၏ကိုယ်ပိုင် ရွေးချယ်မှုနှင့် သိမြင်ခြင်းအတွက် ချန်ထားသည်။ အကယ်၍ ၎င်းတို့သည် သမ္မာတရားကို လက်မခံသည့်အပြင် လမ်းမှန်ကို မရွေးချယ်ပါက ဤအရာသည် မည်သည့်အရာကို လက္ခဏာပြသနည်း။ ဘုရားသခင်အနေဖြင့် ထိုကဲ့သို့သော လူတို့ကို ကယ်တင်ရန် မည်သို့မျှ မဖြစ်နိုင်ဟု ဆိုနိုင်သည်။ လူအချို့သည် အလုပ်အကိုင်နစ်နာခြင်း၊ တက်လမ်းနစ်နာခြင်း၊ အိမ်တစ်လုံးနစ်နာခြင်း၊ အိမ်ထောင်ဖက်နစ်နာခြင်း၊ ချစ်ခင်တွယ်တာမှုများ နစ်နာခြင်းအကြောင်းကို မကြာခဏ ပြောလျက် ၎င်းတို့အတွက် အရာရာသည် နစ်နာခြင်းကိစ္စဖြစ်ကာ နောက်ဆုံးရလဒ်မှာ အဘယ်နည်း။ (ယင်းမှာ သမ္မာတရားနှင့် တခြားစီဖြစ်သည်။) မှန်၏၊ ယင်းသည် သမ္မာတရားနှင့် တခြားစီဖြစ်ပြီး ဘုရားသခင်၏အလုပ်နှင့် တခြားစီဖြစ်၏။ ဤကိစ္စတွင် သင်လုပ်ဆောင်နေသောအရာမှာ ရည်ရွယ်ချက်ကင်းမဲ့စွာ နစ်နာခြင်းဖြစ်သည်။ သင်သည် ဘုရားသခင်အား ဆုတောင်းခြင်း သို့မဟုတ် သမ္မာတရားအား ရှာဖွေခြင်းနှင့်ဆိုင်၍ မည်သည့်လုပ်ငန်းစဉ်မျှ မရှိဘဲ အသည်းအသန် ကြိုးပမ်းနေပြီး အချိန်ကုန်လွန်စေရုံမျှသာ ဖြစ်သည်။ ယင်းမှာ စစ်ဆေးခြင်း၌ပါဝင်သည့် “ဆင်းရဲဒုက္ခ” မျိုး မဟုတ်၊ အကြောင်းမှာ ယင်းသည် ဘုရားသခင်၏အလုပ် မဟုတ်သည့်အပြင် သူနှင့်လည်း ဘာမျှမသက်ဆိုင်ပေ။ သင်သည် မိမိဘာသာ ဒုက္ခခံနေခြင်းဖြစ်ပြီး ဘုရားသခင်၏ စစ်ဆေးခြင်းအား ကြုံနေရခြင်း မဟုတ်ပေ။ သို့တစေ ယင်းကို သင့်အား ဘုရားသခင် စစ်ဆေးနေခြင်းဖြစ်သည်ဟု သင် ထင်မှတ်နေတုန်းပင်။ သင်သည် အကောင်းမြင်လွန်းအားကြီးပေသည်။ ယင်းမှာ ဖြစ်ချင်နေသော အရာမျှပင်။ သင်သည် ဘုရားသခင်၏ စစ်ဆေးခြင်းကိုခံရရန်ပင် အရည်အချင်းမပြည့်မီ။ သင်သည် ပြစ်တင်ဆုံးမခြင်းနှင့် တရားစီရင်မှုအဆင့်ကိုပင် မကျော်ဖြတ်ရသေးဘဲ ဘုရားသခင် သင့်အား စမ်းသပ်မှုများနှင့် စစ်ဆေးခြင်းကို ခံစားစေဖို့ သင်မျှော်လင့်သလော။ ထိုအရာသည် ဖြစ်ပင်ဖြစ်နိုင်သလော။ ထိုအရာမှာ စိတ်ကူးယဉ်အိပ်မက် မဟုတ်လော။ သာမန်လူတို့သည် စမ်းသပ်မှုများနှင့် စစ်ဆေးခြင်းကို ခံနိုင်သလော။ ယင်းသည် သာမန်လူတစ်ဦးက လက်ခံနိုင်သည့်အရာ ဟုတ်သလော။ ယင်းသည် သာမန်လူတစ်ဦးအပေါ် ဘုရားသခင် ပေးအပ်သည့်အရာ ဟုတ်သလော။ လုံးဝ မဟုတ်ချေ။ ဘုရားသခင်သည် လူတစ်ဦးကို ရိုက်နှက်ပြီးနောက် ထိုသူက သူ၏ မာနထောင်လွှားသော စိတ်သဘောထား၊ သူ၏ စိတ်နှလုံးခိုင်မာခြင်း၊ လိမ်လည်လှည့်ဖြားမှု၊ ကောက်ကျစ်ဆိုးယုတ်မှု သို့မဟုတ် အခြားစိတ်သဘောထား တစ်ခုခုကြောင့် အကြောင်းအရာတစ်ခု သို့မဟုတ် အကြောင်းအရာများစွာတွင် ဘုရားသခင်၏ တရားစီရင်ခံရကာ ဆုံးမပဲ့ပြင်ခံရပြီး ထင်ထင်ရှားရှား ရိုက်နှက်ဆုံးမခံရလျက် သူသည် ဘုရားသခင်၏ ဆုံးမပဲ့ပြင်ခြင်းကို အဘယ့်ကြောင့် ခံနေရကြောင်း နားလည်စေပြီး အကျိုးဆက်အားဖြင့် သူသည် ဘုရားသခင်နှင့် မိမိကိုယ်ကိုအပေါ် စစ်မှန်သော နားလည်မှု ရရှိလျှင်၊ သူ၏ စိတ်သဘောထားက စစ်မှန်သော ပြောင်းလဲမှုကို ကြုံရပြီးနောက် တဖြည်းဖြည်းချင်း သမ္မာတရားအပေါ် စစ်မှန်သော ကျိုးနွံနာခံမှု ရရှိသည်ဆိုလျှင် ဤဖြစ်စဉ်ကသာ လူတို့အား ဘုရားသခင် တရားစီရင်ပြီး ပြစ်တင်ဆုံးမသည့် ဖြစ်စဉ်ပင်ဖြစ်၏။ ဘုရားသခင်သည် ဤအလုပ်ကို မည်သည့်အခြေခံအကြောင်းရင်းအပေါ် ဆောင်ရွက်သနည်း။ သတ်မှတ်ချက်တစ်ခု ရှိ၏၊ ထိုကဲ့သို့သော အလုပ်ကိုရရှိသည့် လူတစ်ဦးသည် ဘုရားသခင်၏ အိမ်တော်၌ မိမိ၏တာဝန်ကို ပြည့်မီအောင် ထမ်းဆောင်နိုင်ရမည်။ ဤပြည့်မီခြင်း၌ ကျိုးနွံနာခံမှုနှင့် သစ္စာစောင့်သိမှုဟူသည့် အရာနှစ်ခုသာ လိုအပ်သည်။ ပထမအနေဖြင့် ထိုသူသည် အသိတရားနှင့် ဆင်ခြင်တုံတရားရှိဖို့ လိုအပ်သည်။ အသိတရားနှင့် အသိစိတ်ရှိသော လူတို့သာလျှင် သမ္မာတရားကို လက်ခံရန်အတွက် သတ်မှတ်ချက်များကို ပြည့်မီသည်။ အသိတရားနှင့် အသိစိတ်ရှိသည့် ထိုသို့သောလူတို့သည် ဘုရားသခင်၏ ရိုက်နှက်ခြင်းကို ရရှိသောအခါ သမ္မာတရားကို ရှာဖွေနိုင်ပြီး ကျိုးနွံနာခံနိုင်ကြသည်။ ဤအရာပြီးမှသာ ဘုရားသခင်သည် တရားစီရင်ခြင်းနှင့် ပြစ်တင်ဆုံးမခြင်းအလုပ်ကို ဆက်လုပ်သည်။ ယင်းမှာ ဘုရားသခင်၏ အလုပ်အစီအစဉ် ဖြစ်၏။ သို့ရာတွင် ဘုရားသခင်၏ အိမ်တော်ထဲမှ လူတစ်ဦးသည် သူ၏တာဝန်ကို မည်သည့်အခါမျှ သစ္စာစောင့်သိစွာ မထမ်းဆောင်နိုင်၊ ဘုရားသခင်၏ အချုပ်အခြာအာဏာကို စိုးစဉ်းမျှ ကျိုးနွံနာခံမှု မပြနိုင်သည့်အပြင် သူ၏တာဝန်များကို ပြည့်မီအောင် ထမ်းဆောင်ရန် ပျက်ကွက်သည်ဆိုပါက သူသည် ဖော်ထုတ်ခြင်း သို့မဟုတ် ပြုပြင်ခြင်းကို ခံရလျက် အခက်အခဲများကို ရင်ဆိုင်ရသောအခါ သူ့အနေဖြင့် အများဆုံးကြုံတွေ့ရသည်မှာ ဘုရားသခင်၏ ဆုံးမပဲ့ပြင်ခြင်း ဖြစ်၏။ သူသည် ဘုရားသခင်၏ စမ်းသပ်မှုများနှင့် စစ်ဆေးခြင်းကို မဆိုထားဘိ၊ တရားစီရင်မှုနှင့် ပြစ်တင်ဆုံးမခြင်းကို ခံရဖွယ်မရှိပေ။ တစ်နည်းအားဖြင့် သူသည် အခြေခံအားဖြင့် လူတို့အား စုံလင်စေခြင်းဟူသည့် ဘုရားသခင်၏ အလုပ်ထဲတွင် မပါဝင်ပေ။

ငါတို့ ယခုတင် မိတ်သဟာယပြုခဲ့သော အကြောင်းအရာသည် လူတို့အား ကယ်တင်ခြင်းနှင့် စုံလင်အောင်ပြုလုပ်ပေးခြင်းဟူသည့် ဘုရားသခင်၏အလုပ်၊ ဘုရားအလုပ်၏ နည်းစနစ်များနှင့် ရည်မှန်းထားသော အရာများသာမက ဘုရားသခင်သည် တရားစီရင်ခြင်းနှင့် ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်း အစရှိသော သူ၏အလုပ်ကို မည်သည့်လူတို့အပေါ် ဆောင်ရွက်သည် ဟူသည်တို့နှင့် သက်ဆိုင်၏။ ယင်းသည် ဘုရားသခင်၏ ဤအလုပ်ကိုခံရစဉ်၌ လူတို့၏ အသက်ဝင်ရောက်မှု အတိုင်းအတာ၊ ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို လက်ခံဖို့ရန် လူတို့ အနည်းဆုံး ပိုင်ဆိုင်ထားရမည့် အနှစ်သာရနှင့် အခြေအနေမျိုးတို့နှင့်လည်း ပတ်သက်သည်။ သို့ဆိုလျှင် ဤတွင် လူတို့၏ အယူအဆများမှာ အဘယ်နည်း။ လူတို့က “လူတစ်ဦးသည် ဘုရားသခင်နောက်ကို လိုက်နေသရွေ့၊ ဘုရားအလုပ်၏ ဤအဆင့်ကို လက်ခံထားသရွေ့ သူသည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို ခံရဖို့ သေချာ၏။ ထို့နောက်တွင် ဘုရားသခင်ထံမှ စမ်းသပ်မှုများနှင့် စစ်ဆေးမှုများလည်း မကြာခင် လာလိမ့်မည်။ ထို့အတွက်ကြောင့် ကျွန်ုပ်တို့သည် စမ်းသပ်မှုများ၊ စစ်ဆေးခြင်းများနှင့် ပြုပြင်ခြင်းများကို မကြာခဏ ရင်ဆိုင်ရကာ မိသားစု၊ ချစ်ခင်တွယ်တာမှုများ၊ အဆင့်အတန်းနှင့် တက်လမ်းတို့ ပိတ်ပင်ခံရခြင်း ဖြစ်သည်။ ထို့နောက်တွင် ကျွန်ုပ်တို့သည် ချစ်ခင်တွယ်တာမှုများ၊ အဆင့်အတန်းနှင့် တက်လမ်းပိုင်းတွင် ဆက်၍ ထိခိုက်နစ်နာသည်” ဟု ထင်ကြသည်။ ဤပြောဆိုချက်များမှာ မှန်သလော။ (မမှန်ပါ။) လူတို့သည် ဘုရားသခင်၏ နှုတ်ကပတ်တော်များနှင့် အလုပ်မှ စကားလုံးတစ်လုံးကို ဝိညာဉ်ရေးအသုံးအနှုန်းဖြစ်သည်ဟု ၎င်းတို့ ယုံကြည်သည့်အဖြစ်သို့ ပြောင်းလဲနိုင်ကြသည်မှာ အဘယ့်ကြောင့်နည်း။ အမှန်တွင် ၎င်းတို့ ထိခိုက်နစ်နာသည့် ပုံစံမှာ အပြင်းအထန် ကြိုးပမ်းရခြင်းသာလျှင် ဖြစ်၏၊ အချိန်ကုန်လွန်စေခြင်းသာလျှင် ဖြစ်၏။ ယင်း၌ အရေးပါမှု ဘာမျှမရှိချေ။ သို့သော် ယင်းကို ၎င်းတို့က စမ်းသပ်မှုများနှင့် စစ်ဆေးမှုများအဖြစ် သတ်မှတ်လျက် ဘုရားသခင်၏ စစ်ဆေးခြင်း ဖြစ်သည်ဟု ဆိုကြသည်။ ဤသည်မှာ ကြီးမားသော အမှားတစ်ခု ဖြစ်၏။ ယင်းမှာ ဘုရားသခင်အပေါ် လူတို့ အတင်းအကျပ် သတ်မှတ်သည့် အရာတစ်ခုဖြစ်ပြီး ဘုရားသခင်၏ ရည်ရွယ်ချက်များကို လုံးဝ ကိုယ်စားမပြုပေ။ ဤသည်မှာ ဘုရားသခင်အား အထင်လွဲမှားခြင်း မဟုတ်လော။ ယင်းသည် စင်စစ် အထင်လွဲမှားခြင်း ဖြစ်၏။ သို့ဖြစ်လျှင် ဤသို့သော အထင်လွဲမှားခြင်းက မည်ကဲ့သို့ ဖြစ်ပေါ်လာသနည်း။ အဘယ့်ကြောင့်ဆိုသော် လူတို့သည် သမ္မာတရားကို နားမလည်၊ ၎င်းတို့၏ကိုယ်ပိုင် စိတ်ကူးများအပေါ် မူတည်၍ ထိုကဲ့သို့သော အထင်လွဲမှားမှုများ ရှိလာသောကြောင့် ဖြစ်သည်။ ထို့နောက်တွင် ၎င်းတို့သည် အရှက်မရှိ ဝါဒဖြန့်ပြီး ယင်းတို့ကို နေရာတိုင်းတွင် ဖြန့်ဝေကာ ယင်းက နောက်ဆုံးတွင် “ထိခိုက်နစ်နာခြင်း” ဟူသည့် ပြောဆိုချက် အမျိုးမျိုးသို့ ဆိုက်ရောက်စေသည်။ ထို့ကြောင့် “လူတစ်ဦးသည် အစားထိုးခံရပြီးနောက်တွင် အပျက်သဘောဆောင်လာသည်။ သူသည် ‘အဆင့်အတန်း ထိခိုက်နစ်နာ’ နေသည်တကား” ဟု ဆိုသော လူအချို့ကို ငါ မကြာခဏ ကြားရသည်။ အဆင့်အတန်း ထိခိုက်နစ်နာခြင်းသည် စမ်းသပ်မှုများနှင့် စစ်ဆေးမှုများကို တွေ့ကြုံနေခြင်းမဟုတ်။ ယင်းသည် လူတစ်ဦးက အဆင့်အတန်း ပျောက်ဆုံးနေခြင်း၊ စိတ်ပိုင်းဆိုင်ရာ အားမလိုအားမရဖြစ်ခြင်းကို ခံစားရခြင်းနှင့် ဆုံးရှုံးရစဉ်အတွင်း စိတ်ထဲမှနာကျင်မှုဖြင့် လုံးပန်းနေရခြင်းသာလျှင် ဖြစ်၏။ လူတို့က “ထိခိုက်နစ်နာခြင်း” ဟု ခေါ်သည့်အရာနှင့် ဘုရားသခင်က စစ်ဆေးခြင်းဟု ခေါ်သည့်အရာမှာ ခြားနား၏။ စစ်မှန်သောစစ်ဆေးခြင်းမှာ အမှန်တကယ် မည်သည့်အရာကို ညွှန်းဆိုသနည်း။ ပထမဦးဆုံး ဘုရားသခင်သည် လူတို့အား စမ်းသပ်မှုများနှင့် စစ်ဆေးမှုများကို မခံစေမီ ကြိုတင်ပြင်ဆင်သော အလုပ်များစွာအား ဆောင်ရွက်ရသည်ကို နားလည်ထားလော့။ တစ်ချက်မှာ သူသည် လူတို့ကို ရွေးကောက်၏။ သူသည် သင့်လျော်သော လူတို့ကို ရွေးချယ်၏။ စောစောပိုင်းတွင် မည်သည့်လူစားမျိုးကို ဘုရားသခင်၏ အမြင်တွင် သင့်လျော်သည်ဟု သတ်မှတ်ခံရကြောင်းနှင့် မည်သည့်သတ်မှတ်ချက်များကို ၎င်းတို့ ပြည့်မီရမည်ဖြစ်ကြောင်း ငါတို့ ဆွေးနွေးခဲ့သည်။ ပထမအနေဖြင့် ၎င်းတို့သည် မိမိတို့၏လူ့သဘာဝတွင် အသိတရားနှင့် ဆင်ခြင်တုံတရား အနည်းဆုံး ရှိရမည်။ ဒုတိယအနေဖြင့် ၎င်းတို့သည် မိမိတို့၏ တာဝန်များကို ပြည့်မီအောင် ထမ်းဆောင်ကာ ယင်းတို့ကို သစ္စာစောင့်သိမှုနှင့် ကျိုးနွံနာခံမှုဖြင့် ထမ်းဆောင်ရမည်။ ထို့နောက် ၎င်းတို့သည် ပြုပြင်ခံရခြင်း၊ ဆုံးမပဲ့ပြင်ခံရခြင်းနှင့် ရိုက်နှက်ခံရခြင်းဟူသည့် နှစ်ကာလများကို ဖြတ်သန်းရမည် ဖြစ်သည်။ သဘောတရားများမှာ သင့်အတွက် ခိုင်မာမှုသိပ်ရှိမည် မဟုတ်လောက်သည့်အတွက် သင်တို့သည် ဆုံးမပဲ့ပြင်ခြင်းနှင့် ရိုက်နှက်ခြင်းဟူသည်မှာ မည်သည့်အရာဖြစ်ကြောင်း ကောင်းစွာ ရှင်းလင်းကောင်းရှင်းလင်းမည် မဟုတ်ပေ။ ယင်းတို့သည် လူတို့အတွက် အတော်ပင် လက်ဆုပ်လက်ကိုင်ပြ၍ မရသည့်အပြင် စိတ်ကူးသက်သက်သဘော ဆန်မည်ဖြစ်သည်။ သို့သော် ပြုပြင်ခံရခြင်းနှင့် ပတ်သက်လာလျှင် ယင်းသည် လူတို့ကြားနိုင်၊ ခံစားနိုင်သည့် အရာတစ်ခုဖြစ်သည်။ သတ်သတ်မှတ်မှတ်ရှိသော ဘာသာစကားနှင့် တိကျပြတ်သားသော အသံနေအသံထား ပါဝင်သောကြောင့် လူတို့အနေဖြင့် မည်သည့်အရာ ဖြစ်ပျက်နေသည်ကို သိရသည်။ အကယ်၍ တစ်စုံတစ်ဦးသည် မှားယွင်းသော အရာတစ်ခုကို ပြုလုပ်လျှင်၊ စည်းမျဉ်းများကို ဆန့်ကျင်လျှင်၊ မဆင်မခြင် ပြုမူလျှင်၊ သို့မဟုတ် ဘုရားအိမ်တော်၏ သို့မဟုတ် အသင်းတော်အလုပ်၏ အကျိုးကို ထိခိုက်သည့် တစ်ဖက်သတ် ဆုံးဖြတ်ချက်များ ချမှတ်ပြီး သူသည် ပြုပြင်ခြင်းခံရလျှင် ဤသည်မှာ ပြုပြင်ခံရခြင်း၏ အဓိပ္ပာယ်ဖြစ်သည်။ သို့ဆိုလျှင် ဆုံးမပဲ့ပြင်ခြင်းတို့ကော မည်သို့နည်း။ ဥပမာအနေဖြင့် တစ်စုံတစ်ဦးသည် အဖွဲ့ခေါင်း‌ဆောင်ဖြစ်ဖို့ မကိုက်ညီဘဲ သစ္စာစောင့်သိမှု ကင်းမဲ့သည့်အပြင် သမ္မာတရားစည်းမျဉ်းများ သို့မဟုတ် အသင်းတော်၏ စည်းမျဉ်းများကို ဖောက်ဖျက်သည့် အရာများ ပြုလုပ်ပြီးနောက် အစားထိုးခံရသည်ဆိုလျှင် ယင်းက ရိုက်နှက်ခြင်း ဟုတ်သလော။ ယင်းသည် ရိုက်နှက်ဆုံးမခြင်း ပုံစံတစ်ခု အမှန်ပင် ဖြစ်သည်။ သူသည် အပေါ်ယံတွင် အသင်းတော်၏ ကိုင်တွယ်ခြင်း သို့မဟုတ် ခေါင်းဆောင်အချို့၏ အစားထိုးခြင်းကို ခံရသည့် ပုံပေါက်စေကာမူ ဘုရားသခင်၏ အမြင်တွင် ယင်းသည် ဘုရား၏လုပ်ဆောင်မှု ဖြစ်ပြီး ဘုရားအလုပ်၏ အစိတ်အပိုင်းပင် ဖြစ်သည်။ ယင်းသည် ရိုက်နှက်ခြင်း ပုံစံတစ်ခု ဖြစ်သည်။ ထို့ပြင် လူတို့သည် ကောင်းသောအခြေအနေ၌ ရှိသောအခါ များသောအားဖြင့် အလင်းနှင့် ပြည့်ဝပြီး အသစ်သော ထိုးထွင်းအမြင်များလည်း ရှိနိုင်သည်။ သို့ရာတွင် ၎င်းတို့၏အလုပ်သည် အခြေအနေ သို့မဟုတ် တိကျသော အကြောင်းရင်းအချို့ကြောင့် ပျက်စီးသွားပြီး ၎င်းတို့ ဖော်ထုတ်ခံရလျှင် ဤသည်မှာ ရိုက်နှက်ခြင်း ပုံစံတစ်ခုပင် မဟုတ်လော။ ဤသည်မှာလည်း ရိုက်နှက်ခြင်း ပုံစံတစ်ခု ဖြစ်သည်။ ဤအရာများကို တရားစီရင်မှုနှင့် ပြစ်တင်ဆုံးမမှုအဖြစ် ယူဆသလော။ ဤအဆင့်တွင် ယင်းတို့ကို တရားစီရင်မှုနှင့် ပြစ်တင်ဆုံးမမှုအဖြစ် မယူဆသေးသဖြင့် စစ်ဆေးခြင်းများနှင့် စမ်းသပ်မှုများအဖြစ် သတ်မှတ်၍မရသည်မှာ သေချာ၏။ ယင်းတို့သည် လူတစ်ဦး တာဝန်များအား ထမ်းဆောင်နေစဉ် ရရှိသည့် ရိုက်နှက်ခြင်းမျှသာ ဖြစ်သည်။ ရိုက်နှက်ခြင်း နှင့်ဆိုင်သည့် သရုပ်သကန်များတွင် တစ်ခါတစ်ရံ ဖျားနာမှုကို ကြုံတွေ့ခြင်း သို့မဟုတ် ထပ်ခါတလဲလဲ လွဲချော်သည့် အလုပ်တာဝန်များ၊ သို့မဟုတ် ၎င်းတို့ ယခင်ကျွမ်းကျင်ခဲ့သော ကိစ္စများ၌ လမ်းစပျောက်ခြင်းနှင့် မည်သည့်အရာလုပ်ရမည်ကို မသိခြင်းတို့ ပါဝင်သည်။ ဤအရာအားလုံးမှာ ရိုက်နှက်ခြင်းဖြစ်၏။ တစ်ခါတစ်ရံတွင် ရိုက်နှက်ခြင်းဟူသည် အနီးအနားရှိ လူတို့ထံမှ သဲလွန်စများမှတစ်ဆင့် သို့မဟုတ် လူတစ်ဦးကို အရှက်ရစေသည့် အဖြစ်အပျက်တစ်ခုခုက ထုတ်ဖော်သောအရာအားဖြင့် လာတတ်ပြီး မိမိကိုယ်ကို နက်ရှိုင်းစွာ ဆန်းစစ်ခြင်းနှင့် ဆင်ခြင်တွေးတောခြင်းထဲသို့ ဝင်ရောက်ခိုအောင်းစေသည်။ ဤသည်မှာလည်း ရိုက်နှက်ခြင်း ဖြစ်၏။ ဘုရားသခင်၏ ရိုက်နှက်ခြင်း ကို ရရှိခြင်းသည် ကောင်းသောအရာလော၊ ဆိုးသောအရာလော။ (ကောင်းသောအရာ ဖြစ်ပါသည်။) သဘောတရားအရ ဆိုလျှင် ကောင်းသောအရာ ဖြစ်၏။ ယင်းကို လူတို့ လက်ခံသည်ဖြစ်စေ၊ လက်မခံသည်ဖြစ်စေ ယင်းက အနည်းဆုံးအနေဖြင့် ဘုရားသခင်သည် သင့်အတွက် တာဝန်ယူနေကြောင်း၊ ဘုရားသခင် သင့်ကို ချန်မထားကြောင်းနှင့် ဘုရားသခင်သည် သင့်အပေါ် အလုပ်လုပ်နေကာ စေ့ဆော်ခြင်းနှင့် လမ်းပြမှုကို ပေးနေကြောင်း အနည်းဆုံးအနေဖြင့် သက်သေပြသည့်အတွက် ကောင်းသောအရာတစ်ခု ဖြစ်သည်။ ဘုရားသခင် သင့်အပေါ် အလုပ်လုပ်နေသည် ဟူသည့်အချက်က ဘုရားသခင်သည် သင့်အပေါ် လက်လျှော့ရန် ရည်ရွယ်ချက်မရှိသေးကြောင်း အတည်ပြုလေသည်။ ဤအရာ၏ သွယ်ဝိုက်ညွှန်းဆိုချက်တစ်ခုမှာ ဘုရားသခင်သည် သင့်ကို ရိုက်နှက်ခြင်းနှင့် ဆုံးမပဲ့ပြင်ခြင်း ဆက်လုပ်ကောင်းလုပ်မည်၊ သို့မဟုတ် သင်၏ စွမ်းဆောင်ချက် ကောင်းမွန်ပြီး သင်သည် လမ်းကြောင်းမှန်ပေါ် ရှိနေလျှင် သူသည် သင့်အား တရားစီရင်မှုနှင့် ပြစ်တင်ဆုံးမမှုကို ခံစေမည် ဖြစ်သည်။ သို့သော် သည့်ထက်ပို၍ ရှည်ရှည်ဝေးဝေး မပြောကြဦးစို့။ ယခုတွင် ဘုရားသခင်သည် သင့်ကို ကြိမ်ဖန်များစွာ ရိုက်နှက်ခြင်း ပြီး ဆုံးမပဲ့ပြင်မည် ဖြစ်သည်။ ထို့နောက် သင်သည် သမ္မာတရားကို လိုက်စားသောကြောင့်၊ သင်၌ ကျိုးနွံနာခံမှုရှိသောကြောင့်၊ ပြီးလျှင် သင်သည် သင့်တော်သောသူ ဖြစ်သောကြောင့် ဘုရားသခင်သည် သင့်အား တရားစီရင်မှုနှင့် ပြစ်တင်ဆုံးမမှုကို ခံစေမည်ဖြစ်သည်။ ဤသည်မှာ ကနဦးခြေလှမ်း ဖြစ်၏။ လူအများစုသည် ပြုပြင်ပေးရုံခံရခြင်းကို တွေ့ကြုံနှင့်ပြီး ဖြစ်သည်။ လူသစ်များကသာ ဤအရာကို မတွေ့ကြုံသေးပေ။ ကြိမ်ဖန်များစွာ လူတို့သည် ၎င်းတို့၏ အသိစိတ်ခံစားမှုများအပေါ် မူတည်၍ ပြုမူလုပ်ဆောင်လျက် စိတ်ထဲမှ အပြစ်တင်မှုကို ခံစားပြီး ဘုရားသခင်၏ နှုတ်ကပတ်တော်များက ၎င်းတို့၏ နားထဲ သို့မဟုတ် စိတ်နှလုံးထဲတွင် “ငါသည် ဤအရာကို မပြုလုပ်သင့်၊ ဤသည်မှာ ပုန်ကန်လိုခြင်းဖြစ်သည်” ဟု စေ့ဆော်နေသည်ဟု ခံစားရသည်။ ဤသည်တို့မှာ ၎င်းတို့အား ဘုရားသခင်၏ နှုတ်ကပတ်တော်များက စေ့ဆော်နေခြင်း၊ တိုက်တွန်းအားပေးနေခြင်းနှင့် သတိပေးနေခြင်း ဖြစ်သည်။ လူတို့တွေ့ကြုံသည့် ပြုပြင်ခံရခြင်း ပုံစံအမျိုးမျိုးရှိ၏။ ယင်းသည် ခေါင်းဆောင်များနှင့် အမှုဆောင်များမှ၊ ညီအစ်ကိုမောင်နှမများထံမှ၊ အထက်မှ၊ ပြီးလျှင် ဘုရားသခင်ထံမှ တိုက်ရိုက်ပင် လာနိုင်၏။ လူများစွာတို့သည် ဤသည်တို့ကို တွေ့ကြုံပြီးဖြစ်သော်လည်း ဘုရားသခင်၏ ရိုက်နှက်ခြင်း နှင့် ဆုံးမပဲ့ပြင်ခြင်းကို တွေ့ကြုံပြီးသောသူ ပို၍နည်း၏။ ဤတွင် ပို၍နည်းသူတို့ဟူသည် မည်သည့်အရာကို သွယ်ဝိုက်ညွှန်းဆိုသနည်း။ ယင်းက ပို၍များသော လူတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို ရရှိခံယူဖို့ ဝေးနေသေးသည်ကို ညွှန်းဆိုသည်။ သို့ဆိုလျှင် ဘုရားသခင်၏ စမ်းသပ်မှုများနှင့် စစ်ဆေးမှုများကော။ ယင်းတို့မှာ ဤအရာများမှ ပို၍ပင် အလှမ်းဝေးနေသည်။ ကွာဟမှုက ပို၍ပင် ကြီးမားလျက် ဝေးကွာမှုက ပို၍ပင် ကျယ်ပြန့်နေသည်။ ယခင်က လူတို့သည် “ငါ့ကို ဘုရားသခင် တရားစီရင်၍ ပြစ်တင်ဆုံးမပြီးဖြစ်ကာ ငါ၏ပါးစပ်တွင် မီးလောင်ဖုအနာကို ပေးခဲ့သည်” “ဘုရားသခင်သည် ငါ့ကို တရားစီရင်ကာ ပြစ်တင်ဆုံးမလေပြီ။ ငါ အမှားတစ်ခု ကျူးလွန်ခဲ့သည်၊ စကားပြောမှားခဲ့ပြီး ရက်အတန်ကြာ ခေါင်းကိုက်ခဲ့သည်။ ယခုတွင် ဘုရားသခင်၏ တရားစီရင်မှုနှင့် ပြစ်တင်ဆုံးမမှုတို့သည် မည်သည့်အရာ ဖြစ်သည်ကို နားလည်ပြီ” ဟု တွေးခဲ့ကြဖူးသည်။ ဤသည်တို့မှာ အထင်လွဲမှားမှုများ မဟုတ်လော။ ဘုရားသခင်အား ဤအထင်လွဲမှားမှုမျိုးက အဖြစ်အများဆုံး ဖြစ်သည်။ လူအများစုက ဘုရားသခင်ကို ဤပုံစံအတိုင်း အထင်လွဲမှားကြသည်။ ဤအထင်လွဲမှားမှုက အပျက်သဘောဆောင်သော သက်ရောက်မှုအချို့ကိုလည်း ဖန်တီးကာ စကားအမှားတစ်လုံး ပြောဆိုခြင်းက ဘုရားသခင်၏ ဆုံးမပဲ့ပြင်မှုကို ပေါ်ပေါက်စေမည်ဟု လူတို့ကို ခံစားစေသည်။ ဤသည်မှာ ဘုရားသခင်အား အထင်လွဲမှားခြင်းသက်သက် ဖြစ်ပြီး ဘုရားသခင်ပြုလုပ်သည့်အရာနှင့် လုံးဝ မကိုက်ညီချေ။ ဘုရားသခင်နှင့်ပတ်သက်၍ ထိုကဲ့သို့သော အထင်လွဲမှားမှုများဖြင့် လူတစ်ဦးသည် နောက်ဆုံးတွင် ဘုရားသခင်၏ သတ်မှတ်ချက်များကို ပြည့်မီနိုင်မည်လော။ ၎င်းတို့ ပြည့်မီခြင်းမရှိမည်မှာ အသေအချာဖြစ်၏။

ယခုတွင် လူအများစုသည် ဘုရားသခင်၏ ရိုက်နှက်ခြင်း နှင့် ဆုံးမပဲ့ပြင်ခြင်းကို တွေ့ကြုံပြီးဖြစ်သည်၊ ပြုပြင်ခံရခြင်းကို တွေ့ကြုံပြီးဖြစ်သည့်အပြင် ဘုရားသခင်၏ နှုတ်ကပတ်တော်များမှ စေ့ဆော်ခြင်းနှင့် တိုက်တွန်းအားပေးခြင်းကို လက်ခံရရှိပြီးဖြစ်သည်။ သို့သော် ထိုမျှသာပင်။ ဤနေရာ၌ မေးခွန်းတစ်ခု ပေါ်လာ၏။ လူတို့သည် ဤအဆင့်ထိ တွေ့ကြုံပြီးနောက် အဘယ့်ကြောင့် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို မတွေ့ကြုံရသေးသနည်း။ ပြုပြင်ခံရခြင်း၊ ဘုရားနှုတ်ကပတ်တော်၏ စေ့ဆော်ခြင်း၊ သို့မဟုတ် ဆုံးမပဲ့ပြင်ခြင်းနှင့် ရိုက်နှက်ခြင်းတို့ကို တရားစီရင်မှုနှင့် ပြစ်တင်ဆုံးမမှုအဖြစ် အဘယ့်ကြောင့် မယူဆသနည်း။ လူတို့ တွေ့ကြုံပြီးသော ဘုရားနှုတ်ကပတ်တော်များ၏ စေ့ဆော်ခြင်း၊ ပြုပြင်ခံရခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်းဟူသည့် ရှုထောင့်မှကြည့်လျှင် မည်သည့်ရလဒ်ကို ရရှိထားခြင်းဖြစ်သနည်း။ (၎င်းတို့သည် သူတို့၏အပြင်ပန်း အမူအကျင့်အပေါ် ကန့်သတ်ချက်များကို ရရှိထားခြင်းဖြစ်သည်။) ၎င်းတို့၏ အမူအကျင့်၌ အပြောင်းအလဲအချို့ ဖြစ်ပွားပြီးသော်လည်း ဤအရာက စိတ်သဘောထားပိုင်း ပြောင်းလဲမှုကို ညွှန်းဆိုသလော။ (မညွှန်းဆိုပါ။) ယင်းသည် စိတ်သဘောထားပိုင်း ပြောင်းလဲမှုကို ကိုယ်စားမပြုပေ။ လူအချို့က “ကျွန်ုပ်တို့သည် ဘုရားသခင်ကို နှစ်ပေါင်းများစွာ ယုံကြည်လာပြီး တရားဒေသနာ မြောက်မြားစွာကို နာယူလာခဲ့ပြီး ဖြစ်သည်။ သို့တစေ ကျွန်ုပ်တို့၏ စိတ်သဘောထားများက မပြောင်းလဲသေး။ ကျွန်ုပ်တို့သည် မတရားသဖြင့် အပြုခံထားရသည် မဟုတ်လော။ ကျွန်ုပ်တို့သည် အမူအကျင့်ပိုင်း၌ ပြောင်းလဲမှုအနည်းငယ်သာ ရရှိထားသည်။ ဤသည်မှာ သနားစဖွယ် အလွန်ကောင်းသည် မဟုတ်လော။ ဘုရားသခင်သည် ကျွန်ုပ်တို့ကို မည်သည့်အချိန်၌ စတင်ကယ်တင်မည်နည်း။ ကျွန်ုပ်တို့သည် မည်သည့်အချိန်၌ ကယ်တင်ခြင်းကို ရရှိမည်နည်း။” သို့ဖြစ်လျှင် ဘုရားအလုပ်၏ ဤလက္ခဏာရှုထောင့်အမျိုးမျိုးကို တွေ့ကြုံထားသူတို့အားဖြင့် မည်သည့်တိုးတက်မှုများနှင့် အပြောင်းအလဲများအား ဖန်တီးထားသည်ကို ဆွေးနွေးကြစို့။ ယခုလေးတင်၌ တစ်စုံတစ်ယောက်သည် အမူအကျင့်ဆိုင်ရာ ပြောင်းလဲမှုများအကြောင်းကို ပြောခဲ့သည်။ ဤသည်မှာ ယေဘုယျဆန်သော ပြောဆိုချက်တစ်ခု ဖြစ်၏။ ပို၍တိတိကျကျ ဆိုရလျှင် အသင်းတော်သို့ ပထမအကြိမ် ရောက်လာပြီး မိမိတို့၏ တာဝန်များကို ထမ်းဆောင်ရာတွင် လူတို့သည် ပြုပြင်ခြင်း မခံရသေးသည့်အပြင် ၎င်းတို့သည် ဆူးများကဲ့သို့ ဖြစ်ကာ အမှုအရာများတွင် ဆုံးဖြတ်ချက်ချလိုကြသည်။ ၎င်းတို့က “ကျွန်ုပ်တို့သည် ယခု ဘုရားသခင်ကို ယုံကြည်သည့်အတွက်၊ ကျွန်ုပ်တွင် အသင်းတော်၌ အခွင့်အရေးများနှင့် လွတ်လပ်ခွင့်တို့ရှိသောကြောင့် ကျွန်ုပ် သင့်တင့်လျောက်ပတ်သည်ဟု ထင်သကဲ့သို့ ပြုမူမည်။” ဟု မိမိတို့ဘာသာ တွေးကြသည်။ နောက်ဆုံးတွင် ၎င်းတို့သည် ပြုပြင်ခြင်းနှင့် ဆုံးမပဲ့ပြင်ခြင်းတို့ကို တစ်ချီ ခံရပြီးသည်နှင့် တစ်ပြိုင်နက်၊ ပြီးလျှင် ၎င်းတို့က ဘုရားသခင်၏ နှုတ်ကပတ်တော်များကို ဖတ်ရှုပြီး တရားဒေသနာများကို နားထောင်ကာ သမ္မာတရားအပေါ် မိတ်သဟာယပြုခြင်းကို ကြားခဲ့ရပြီးသည်နှင့် တစ်ပြိုင်နက် ၎င်းတို့သည် ဤနည်းလမ်းဖြင့် မပြုမူဝံ့တော့ပေ။ အမှန်မှာမူ ၎င်းတို့သည် လုံးလုံးလျားလျား အလျှော့ပေးလာခြင်း မရှိသေးပေ။ ၎င်းတို့သည် အသိစိတ်နည်းနည်းလေးသာ ရရှိလိုက်ခြင်းဖြစ်ပြီး အယူဝါဒအချို့ကို နားလည်လာခြင်းသာ ဖြစ်သည်။ အခြားသူများက သမ္မာတရားနှင့် ကိုက်ညီသည့် အရာများကို ပြောသည့်အခါ ၎င်းတို့သည် အခြားသူတို့၏ မှန်ကန်သည့်အချက်များကို အသိအမှတ်ပြုနိုင်ပြီး ၎င်းတို့သည် ထိုအမှုအရာများကို ကောင်းစွာ နားမလည်နိုင်သော်လည်း ၎င်းတို့က ယင်းတို့ကို လက်ခံနိုင်ကြသည်။ သို့ဆိုလျှင် ၎င်းတို့သည် ယခင်ကထက် များစွာ ပို၍ နာခံတတ်လာသည် မဟုတ်လော။ ၎င်းတို့သည် ၎င်းတို့၏ အပြုအမူက အပြောင်းအလဲအချို့ကို ကြုံတွေ့ပြီး ဖြစ်သည်ကို ထင်ရှားပြသည့် ဤအရာများကို လက်ခံနိုင်ပေသည်။ ဤပြောင်းလဲမှုများ မည်သို့ ဖြစ်လာသနည်း။ ယင်းတို့က ဘုရားသခင်၏ နှုတ်ကပတ်တော်များ၏ တိုက်တွန်းခြင်းနှင့် လှုံ့ဆော်ခြင်းအပြင် နှစ်သိမ့်ခြင်းတို့ကြောင့် ဖြစ်ပေါ် လာခဲ့ပေသည်။ တစ်ခါတစ်ရံတွင် အမှုအရာတစ်ခုကို နည်းလမ်းအချို့ဖြင့် လုပ်ဆောင်ပြီး အခြား နည်းလမ်းဖြင့် လုပ်ဆောင်၍ မရကြောင်း ၎င်းတို့အား ပြောလျက် ထိုသို့သောလူများသည် ဆုံးမပဲ့ပြင်ခြင်းအချို့၊ ပြုပြင်ခံရခြင်းအချို့ကိုသာမက စည်းမျဉ်းများနှင့် ပတ်သက်၍ မိတ်သဟာယအချို့ကို လိုအပ်သည်။ “ကျွန်ုပ်သည် ယင်းကို လက်ခံရမည်။ သမ္မာတရားကို ထိုနေရာတွင် ချပြထားသည်။ ယင်းကို မည်သူက ဆန့်ကျင်ဝံ့မည်နည်း” ဟု ၎င်းတို့ တွေးကြသည်။ ဘုရားသခင်၏အိမ်တော်၌ ဘုရားသခင်သည် ကြီးမြတ်သည်၊ သမ္မာတရားသည် ကြီးမြတ်သည်၊ ပြီးလျှင် သမ္မာတရားသည် စိုးမိုးသည်။ ဤသဘောတရားဆိုင်ရာ အခြေခံအုတ်မြစ်အားဖြင့် လူအချို့ နိုးကြားလာပြီး ဘုရားသခင်၌ ယုံကြည်ခြင်းရှိခြင်းက မည်သည့်အရာဖြစ်သည်ကို နားလည်မှု ရရှိလာကြသည်။ နဂိုမူလက ရိုင်းစိုင်းပြီး အပျော်အပါး မက်သည့်သူ၊ လုံးလုံး အထိန်းအကွပ်မဲ့ပြီး စည်းမျဉ်းများ၊ ဘုရားသခင်၌ ယုံကြည်ခြင်းနှင့် ဘုရားသခင်၏အိမ်တော်၊ အသင်းတော်နှင့် တစ်စုံတစ်ဦး၏တာဝန်ကို ထမ်းဆောင်ခြင်းဆိုင်ရာ စည်းမျဉ်းများအား မသိနားမလည်သည့် တစ်စုံတစ်ဦးကို ကြည့်လော့။ မည်သည့်အရာမျှ မသိသည့်၊ ထိုသို့သော လူပုဂ္ဂိုလ်တစ်ဦးက “ကြီးစွာသော” ဆန္ဒများ၊ မျှော်လင့်ချက်များဖြင့် ပြည့်လျှံလျက် ဘုရားအိမ်တော်သို့ သဘောကောင်းခြင်းနှင့် စိတ်အားထက်သန်မှုတို့ဖြင့် ရောက်လာပြီး ထိုနေရာတွင် ဘုရားသခင်၏ နှုတ်ကပတ်တော်များအားဖြင့် နှိုးဆော်ခြင်းနှင့် တိုက်တွန်းခြင်း၊ ရေလောင်းခြင်းနှင့် ကျွေးမွေးခြင်းနှင့်အတူ ပြုပြင်ခြင်းတို့ ခံရကာ ရိုက်နှက်ခြင်းနှင့် ဆုံးမပဲ့ပြင်ခြင်းတို့ကို အကြိမ်ကြိမ် ခံရသည့်အခါ ထိုလူပုဂ္ဂိုလ်၏ လူ့သဘာဝ၌ ဖြည်းဖြည်းချင်း ပြောင်းလဲမှုအချို့ ဖြစ်ပေါ်လိမ့်မည်။ ယင်းတို့မှာ မည်သည့် ပြောင်းလဲမှုများနည်း။ ၎င်းတို့သည် လူ့ကျင့်ဝတ်ဆိုင်ရာ စည်းမျဉ်းများနှင့်ပတ်သက်သည့် တစ်စုံတစ်ရာကို နားလည်လာကြပြီး အတိတ်တွင် လူသားပုံသဏ္ဌာန် အတော်ပင် ကင်းမဲ့ခဲ့ကြောင်းကို သိမြင်လာကြသည်။ ၎င်းတို့သည် ရိုင်းစိုင်းခဲ့ကြသည်၊ မာနထောင်လွှားခဲ့ကြသည်၊ ပြောင်ပြောင်တင်းတင်း ဖီဆန်ခဲ့ကြသည်၊ ပြီးလျှင် ဒေါသကြီးခဲ့ကြသည်။ ၎င်းတို့သည် တကယ့်လူသားတစ်ဦးနှင့်မတူဘဲ စကားပြောခဲ့ကြပြီး စည်းကမ်းများမရှိဘဲ ပြုမူလုပ်ဆောင်ခဲ့ကြကာ သမ္မာတရားကို ရှာဖွေရကောင်းမှန်း မသိခဲ့ကြချေ။ ၎င်းတို့က ဘုရားသခင်၌ ယုံကြည်မှုရှိခြင်းသည် ဘုရားသခင် တောင်းဆိုသမျှကို ပြုလုပ်ခြင်းနှင့် သူပြောသည့် နေရာတိုင်းသို့ သွားခြင်းဟူသည့် ရိုးစင်းသောကိစ္စ ဖြစ်သည်ဟု ထင်မှတ်ခဲ့ကြသည်။ ဆိုလိုသည်မှာ ၎င်းတို့သည် ရိုင်းပျကြမ်းတမ်းသော အားမာန်တစ်ခုကို ကိုင်စွဲခဲ့ကြစဉ် ဤသည်ကို သစ္စာစောင့်သိမှုနှင့် ဘုရားသခင်အား ချစ်ခြင်းဟု ထင်မှတ်ခဲ့ကြသည်။ ယခုတွင် ဤသူသည် ထိုအရာများအားလုံးကို ငြင်းဆိုပြီး ယင်းတို့သည် လူသားစိတ်ကူးများ၏ ရလဒ်များ၊ ကောင်းမွန်သော အမူအကျင့်သက်သက် ဖြစ်ကြောင်းနှင့် အချို့မှာ စာတန်ထံမှပင် ပေါ်ပေါက်ခဲ့ကြောင်း သိမြင်ကြသည်။ ဘုရားသခင်၏ ယုံကြည်သူများသည် သူ၏ နှုတ်ကပတ်တော်များကို အရေးစိုက်ပြီး သမ္မာတရားကို အရာခပ်သိမ်း၏ အထက်တွင် နေရာပေးသင့်ကာ အရာခပ်သိမ်းတွင် သမ္မာတရားကို အာဏာကိုင်စွဲခွင့်ပေးသင့်သည်။ အတိုချုပ်အားဖြင့် လူများအားလုံးသည် ဘုရားသခင်ပြောပြီးဖြစ်သည့် ဤစကားများက ၎င်းတို့၏ စိတ်နှလုံးထဲတွင် မည်မျှ အမြစ်တွယ်သည်ဖြစ်စေ၊ ဤစကားများက မည်သည့်ကြီးမားသော အခန်းကဏ္ဍမှ ပါဝင်ဆောင်ရွက်ပြီးဖြစ်စေ ဤစကားများသည် မှန်ကန်ကြောင်း၊ ယင်းတို့သည် သမ္မာတရားဖြစ်ကြောင်း၊ အပြုသဘော‌ဆောင်သော အရာများ၏ စစ်မှန်မှုဖြစ်ကြောင်းကို သဘောတရားအရ နားလည်ပြီးဖြစ်ကာ အသိအမှတ်ပြုနှင့်ပြီး ဖြစ်သည့်အပြင် ၎င်းတို့စိတ်နှလုံးများ၏နက်ရှိုင်းသော နေရာတွင် လက်ခံပြီးဖြစ်သည်။ ထို့နောက်တွင် လက်ဆုပ်လက်ကိုင်မပြနိုင်သော ပြစ်တင်ဆုံးမခြင်းနှင့် ဆုံးမပဲ့ပြင်ခြင်း အတိုင်းအတာ တစ်ခုအထိ ကြုံတွေ့ပြီးသည့်နောက် စစ်မှန်သော ယုံကြည်မှုနှင့်သက်ဆိုင်သည့် နားလည်မှုသည် ၎င်းတို့၏ အသိစိတ်ထဲ၌ ဖြစ်ပေါ်လာသည်။ ဘုရားသခင်နှင့်ပတ်သက်သည့် ၎င်းတို့၏ အစဦး မရေမရာ စိတ်ကူးများမှ ဘုရားသခင်တစ်ပါး ရှိကြောင်းနှင့် သူသည် အတော်ပင် လက်တွေ့ကျကြောင်း ယခု ၎င်းတို့၌ ရှိသော ယုံကြည်မှုအထိ ဘုရားသခင်၌ ၎င်းတို့၏ယုံကြည်မှုတွင် လူများ၌ ဤခံစားချက်များ ရှိသည်နှင့်တစ်ပြိုင်နက် ၎င်းတို့၏အတွေးအခေါ်များနှင့် အမြင်ရှုထောင့်များ၊ အမှုအရာများကို ကြည့်သည့် နည်းလမ်းနှင့် ကိုယ်ကျင့်တရား စံနှုန်းများအပြင် ၎င်းတို့၏တွေးပုံခေါ်ပုံများသည် ဖြည်းဖြည်းချင်း စတင်ပြောင်းလဲလိမ့်မည်။ သာဓကအားဖြင့် ဘုရားသခင်က လူတို့ကို ရိုးသားရန် အလိုရှိသည်။ သင်သည် လိမ်ညာပြီး လှည့်စားနေနိုင်သေးသော်လည်း စိတ်ထဲတွင် လှည့်စားခြင်းသည် မှားယွင်းကြောင်းနှင့် ဘုရားသခင်အား လိမ်ညာခြင်းနှင့် လှည့်စားခြင်းသည် အပြစ်ဖြစ်ကြောင်း၊ ဆိုးညစ်သော စိတ်သဘောထား ဖြစ်ကြောင်း သင်သိသည်။ သို့သော် သင် ဘာမျှမတတ်နိုင်ချေ။ သာဓကအားဖြင့် သင်၌ လောလောဆယ် မာနထောင်လွှားသော စိတ်သဘောထားရှိနေဆဲ ဖြစ်သည် ဆိုကြပါစို့။ တစ်ခါတစ်ရံတွင် သင်သည် မိမိကိုယ်ကို မချုပ်တည်းနိုင်၊ ဤစိတ်သဘောထားကို မကြာခဏ ထုတ်ဖော်သည့်အပြင် ဘုရားသခင်ကို မကြာခဏ ပုန်ကန်လျက် အမြဲတစေ ဆုံးဖြတ်ချက်ချခွင့်ရှိကာ လွှမ်းမိုးခြယ်လှယ်ပြီး စိတ်ကြိုက် ပြုမူလုပ်ဆောင်လိုသည်။ သို့သော် ဤသည်မှာ ဖောက်ပြန်ပျက်စီးသော စိတ်သဘောထားဖြစ်ကြောင်းကိုလည်း သင်သိသည်ဖြစ်၍ ယင်းနှင့်ပတ်သက်၍ ဘုရားသခင်ထံ ဆုတောင်းနိုင်သည်။ သိသာထင်ရှားသော ပြောင်းလဲမှု မရှိလင့်ကစား သင်၏အမူအကျင့်သည် တဖြည်းဖြည်း စတင်ပြောင်းလဲပြီးဖြစ်သည်။ တရားစီရင်မှုနှင့် ပြစ်တင်ဆုံးမမှုကို မခံရဘဲနှင့်ပင်၊ သင်၏ စိတ်သဘောထား မပြောင်းလဲဘဲနှင့်ပင် သင့်အား လမ်းပြသည်သာမက သင်၏ အမူအကျင့်အား ပြောင်းလဲပေးကာ သင့်အား လူသားတစ်ဦးကဲ့သို့ ပို၍ပို၍ အသက်ရှင်စေလျက် သင်၏အသိတရားအား တဖြည်းဖြည်း နှိုးဆွပေးနေစဉ် သမ္မာတရားနှင့် ဘုရားသခင်၏ နှုတ်ကပတ်တော်များက သင့်စိတ်နှလုံးအတွင်းပိုင်းကို တဖြည်းဖြည်း လင်းလက်နေစေသည်။ အကယ်၍ သင်သည် သင်၏အသိတရားကို သစ္စာဖောက်သည့် အရာတစ်ခုကို ပြုလုပ်ပါက သင်သည် စိတ်နှလုံးထဲတွင် ကသိက‌အောက် ဖြစ်လိမ့်မည်။ ထိုကိစ္စအကြောင်း ထုတ်ပြောခြင်းက သင့်ကို တစ်ခုခု ခံစားစေသည်။ သင်သည် ယခင်ကလောက် မထုံထိုင်းတော့၊ သင်သည် နောင်တရပြီး မိမိကိုယ်ကို အမှားပြင်ဖို့ စိတ်ဆန္ဒရှိနေသည်။ သင်သည် ဤကိစ္စနှင့်စပ်လျဉ်း၍ သင်၏ စိတ်သဘောထားကို ချက်ချင်း မပြောင်းလဲနိုင်လျှင်ပင် ယင်းသည် သင်၏အခြေအနေနှင့် ပတ်သက်နေပါက သင်သည် ဤအခြေအနေရှိနေကြောင်း သတိပြုမိနိုင်သည်။ သင်၏အထဲ၌ သတိနိုးကြားမှုတစ်ခုရှိကာ ဤသတိနိုးကြားမှုက သင်၏ အမူအကျင့်ကို ပြောင်းလဲပေးနေသည်။ ထိုကဲ့သို့သော ပြောင်းလဲမှုသည် အမူအကျင့်ပိုင်း ပြောင်းလဲမှုတစ်ခုတည်းသာ ဖြစ်၏။ ထိုအရာ ဖြစ်ပျက်နေပြီး ဆက်၍ ဖြစ်ပျက်နေသော်လည်း ယင်းသည် စိတ်သဘောထားပိုင်း ပြောင်းလဲမှုကို ကိုယ်စားမပြုပေ။ ယင်းသည် စိတ်သဘောထားပိုင်း ပြောင်းလဲမှု လုံးဝ မဟုတ်ချေ။ လူအချို့သည် ဤအရာကိုကြားပြီးနောက် “ထိုမျှလောက် သိသာထင်ရှားသော ပြောင်းလဲမှုဖြစ်လျက် ယင်းသည် စိတ်သ‌ဘောထားပိုင်း ပြောင်းလဲမှု မဟုတ်သေးသလော။ သို့ဆိုလျှင် စိတ်သဘောထားပိုင်း ပြောင်းလဲမှုမှာ အဘယ်နည်း။ မည်သည့်ပြောင်းလဲမှုများသည် စိတ်သဘောထား ပြောင်းလဲမှုနှင့် သက်ဆိုင်သနည်း” ဟု ဆိုလျက် စိတ်မသက်မသာ ဖြစ်ချင်ဖြစ်မည်။ ထိုကိစ္စကို ယခုလောလောဆယ် ဘေးဖယ်ထားကြစို့။ လူတို့ စွမ်းဆောင်ရရှိပြီးဖြစ်သည့် ပြောင်းလဲမှုများကို ဆက်လက်ဆွေးနွေးကြပါစို့။ ယင်းတို့သည် ဘုရားနှုတ်ကပတ်တော်များ၏ အကျိုးသက်ရောက်မှုများနှင့် ရလဒ်များဖြစ်ပြီး လူတို့အထဲ၌ သူပြုထားပြီးသော အရာများသာ ဖြစ်သည်။ လူတို့သည် သမ္မာတရားနှင့် မကိုက်ညီသည့် ၎င်းတို့၏ အတွေးများနှင့် ရှုထောင့်အမြင်များကို ပြောင်းလဲဖို့ ကြိုးစားနေကြသည်။ အကြောင်းကိစ္စများနှင့် ရင်ဆိုင်ရသောအခါ ၎င်းတို့၌ သတိနိုးကြားမှု ရှိမည်ဖြစ်သည်။ ၎င်းတို့က ထိုကိစ္စကို သမ္မာတရားနှင့် နှိုင်းယှဉ်လျက် “ဤကိစ္စသည် သမ္မာတရားနှင့် မကိုက်ညီသော်လည်း ငါ၏ရှုထောင့်အမြင်ကို လက်မလွှတ်နိုင်သေး။ ထိုအတိုင်း ရှိနေသေးသည်” ဟု ဆိုကြသည်။ သင်သည် သတိပြုမိရုံသာ ရှိလာပြီး သင်၏အမြင်က ဘုရားသခင်၏ နှုတ်ကပတ်တော်များနှင့် မကိုက်ညီကြောင်းသာ သိနားလည်ထားခြင်း ဖြစ်သည်။ ဤအရာက သင်၏အမြင်သည် ပြောင်းလဲသွားပြီ သို့မဟုတ် လက်လွှတ်လိုက်ပြီဟု သက်သေပြနိုင်သလော။ သက်သေမပြနိုင်ပေ။ သင်၏အမြင် ပြောင်းလဲမသွားသေးသည့်အပြင် လက်မလွှတ်ရသေးဘဲ သင်၏ ဖောက်ပြန်ပျက်စီးသော စိတ်သဘောထားက ပကတိအတိုင်း ရှိနေဆဲဖြစ်ကာ စတင်၍ ပြောင်းလဲခြင်း မရှိသေးကြောင်း သက်သေပြသည်။ ယင်းမှာ သင်၏ သတိတရား၊ သင်၏ အတွင်းစိတ်နှလုံးတို့က ဘုရားသခင်၏ နှုတ်ကပတ်တော်များကို လက်ခံထားပြီးသည့်အပြင် ယင်းတို့ကို သမ္မာတရားအဖြစ် သ‌ဘောထားပြီးရုံသာ ရှိသေးသည်။ သို့သော် ဤသည်မှာ သဘောတရားမျှသာ ဖြစ်ပြီး ခံစားချက်အရဖြစ်သော ဆန္ဒတစ်ခု ဖြစ်ကာ၊ ဘုရားသခင်၏ နှုတ်ကပတ်တော်များသည် သင်၏အသက် ဖြစ်မလာသေးသည့်အပြင် သင်၏ စစ်မှန်မှု ဖြစ်မလာသေးပေ။ ဘုရားသခင်၏ နှုတ်ကပတ်တော်များသည် သင်၏ စစ်မှန်မှု ဖြစ်လာသောအခါ သင်သည် သင်၏အမြင်များကို လက်လွှတ်မည်ဖြစ်ပြီး သင်သည် လူများ၊ အဖြစ်အပျက်များနှင့် အမှုအရာများ အားလုံးကိုသာမက သင့်အနီးအနားတွင် ဖြစ်ပျက်နေသော အရာအားလုံးကိုပါ ဘုရားသခင်၏ နှုတ်ကပတ်တော်များ၏ ရှုထောင့်အမြင်ကို အသုံးပြုလျက် ဆက်ဆံမည်ဖြစ်သည်။

ယခု သင်တို့၏ အသက်ဝင်ရောက်မှုသည် မည်သည့် အဆင့်တွင် ရှိသနည်း။ သင်သည် သင်၏အမြင်များ မှားယွင်းသည်ကို သိရှိလာနှင့်ပြီးသော်လည်း သင်သည် အသက်ရှင်ဖို့ သင်၏ အမြင်များအပေါ် မှီခိုနေဆဲဖြစ်ပြီး ဘုရားသခင်၏ အမှုအား တိုင်းတာရန် သင်သည် ထိုအမြင်များကို အသုံးပြုပေသည်။ သင်သည် သင့်အတွက် သူထားရှိသည့် အခြေအနေများအပေါ် အကဲဖြတ်ချက်ချဖို့အတွက် သင်၏ စိတ်ကူးများနှင့် အမြင်များကို အသုံးပြုကာ ဘုရားသခင်၏ အချုပ်အခြာအာဏာကို သင်၏ စိတ်ကူးများနှင့် အမြင်များအားဖြင့် ဆက်ဆံ၏။ ဤသည်မှာ သမ္မာတရားစည်းမျဉ်းများနှင့် ကိုက်ညီသလော။ ဤသည်မှာ အဓိပ္ပာယ်မမဲ့သလော။ လူတို့သည် အယူဝါဒအနည်းအကျဉ်းမျှကိုသာ နားလည်လင့်ကစား ဘုရားသခင်၏ လုပ်ဆောင်ချက်များကို တန်ဖိုးဖြတ်လိုစိတ် ရှိကြသည်။ ဤသည်မှာ အလွန့်အလွန် မာနထောင်လွှားသည် မဟုတ်လော။ ယခုတွင် သင်သည် ဘုရားသခင်၏ နှုတ်ကပတ်တော်များက ကောင်းမွန်ပြီး မှန်ကန်သည်ကို အသိအမှတ် ပြုရုံမျှပြုပြီး သင်၏ အပြင်ပန်း အပြုအမူအရဆိုလျှင် သင်သည် ဘုရားသခင်၏ အမှုကို ဝေဖန်သည့် အရာများကို လုပ်ဆောင်ဖို့ မဆိုထားနှင့် သမ္မာတရားနှင့် သိသိသာသာ ဆန့်ကျင်သည့် အရာများကို မလုပ်ဆောင်ပေ။ သင်သည် ဘုရားအိမ်တော်၏ အမှု အစီအစဉ်များကိုလည်း ကျိုးနွံနာခံနိုင်၏။ ဤသည်မှာ ဘာသာတရားမရှိသူတစ်ဦးမှ သန့်ရှင်းသူတစ်ဦး၏ ကျင့်ဝတ်ရှိသည့် ဘုရားသခင်၏ နောက်လိုက်တစ်ဦးအဖြစ်သို့ ကူးပြောင်းသွားခြင်း ဖြစ်သည်။ သင်သည် စာတန်၏ အတွေးအခေါ်များအားဖြင့်၊ စာတန်၏ အယူအဆများ၊ နိယာမများနှင့် အသိပညာအားဖြင့် ပြတ်သားစွာ အသက်ရှင်သော တစ်စုံတစ်ဦးမှသည် ဘုရားသခင်၏ နှုတ်ကပတ်တော်များကို ကြားပြီးနောက် ယင်းတို့သည် သမ္မာတရားဖြစ်သည်ကို ခံစားမိသည့်၊ ယင်းတို့ကို လက်ခံသည့်အပြင် သမ္မာတရားကိုလိုက်စားသည့် ဘုရားသခင်၏ နှုတ်ကပတ်တော်များကို မိမိတို့၏ အသက်အဖြစ် လက်ခံယုံကြည်နိုင်သည့် သူတစ်ဦးအဖြစ်သို့ ကူးပြောင်းသွားသည်။ ယင်းသည် ထိုဖြစ်စဉ်မျိုးဖြစ်သည်၊ ယင်းထက် မည်သည့်အရာမျှ မပိုပေ။ ဤကာလအတောအတွင်းတွင် သင်၏ အပြုအမူနှင့် အမှုအရာများ လုပ်ဆောင်ခြင်း နည်းလမ်းတို့သည် အပြောင်းအလဲအချို့ကို သေချာပေါက် ကြုံရလိမ့်မည်ဖြစ်သည်။ သင်သည် မည်မျှ ပြောင်းလဲသည်ဖြစ်စေ၊ သင့်အထဲတွင် သိသာထင်ရှားသည့်အရာသည် ဘုရားသခင်အဖို့ သင်၏ အပြုအမူနှင့် နည်းစနစ်များ၊ သင်၏စိတ်အတွင်းရှိ လုပ်ဆောင်လိုစိတ်များနှင့် စိတ်ပိုင်းဖြတ်ချက်များ၌ ပြောင်းလဲမှုများထက် မပိုပေ။ ယင်းသည် သင်၏ စိတ်ကူးများနှင့် အမြင်များ၌ ပြောင်းလဲမှုများထက် မပိုပေ။ ယခုတွင် သင်သည် သင်၏ခွန်အားကို လှုံ့ဆော်ပြီး တွန်းအားရှိသောအခါ သင်၏အသက်ကို ဘုရားသခင်ထံ ဆက်ကပ်ကောင်း ဆက်ကပ်နိုင်သော်လည်း အထူး မနှစ်မြို့ဖွယ်ဖြစ်သည်ဟု သင်တွေ့ရှိသည့် ကိစ္စတစ်ခုတွင် ဘုရားသခင်ထံ အကြွင်းမဲ့ ကျိုးနွံနာခံမှု မရှိနိုင်ပေ။ ဤသည်မှာ အပြုအမူထဲက ပြောင်းလဲမှုတစ်ခုနှင့် စိတ်သဘောထားထဲက ပြောင်းလဲမှုတစ်ခုတို့ကြား ကွာခြားမှု ဖြစ်သည်။ “ဘုရားသခင်အတွက် ကျွန်ုပ်၏ အသက်သွေးကို စွန့်ဖို့ ကျွန်ုပ်အဆင်သင့်ဖြစ်ပြီး လိုလားပါသည်။ ဤဘဝတွင် ကျွန်ုပ်သည် နောင်တများ မရှိသကဲ့သို့ ညည်းညူမှုများ မရှိပါ။ အိမ်ထောင်၊ လောကီ မျှော်လင့်ချက်များ၊ ထင်ပေါ်ကျော်ကြားမှုနှင့် ချမ်းသာကြွယ်ဝမှုများအားလုံးကို ကျွန်ုပ် စွန့်ပြီးဖြစ်ကာ ဘုရားသခင် ခင်းကျင်းပြီးဖြစ်သည့် ဤအခြေအနေများကို ကျွန်ုပ် လက်ခံပါသည်။ လောက၏ လှောင်ပြောင်သရော်မှုနှင့် အသရေဖျက်မှုအားလုံးကို ကျွန်ုပ် ခံနိုင်ပါသည်” ဟုပြောရင်း သင်၏ ကြင်နာတတ်သော စိတ်နှလုံးသည် သင်၏ အသက်နှင့် အရာရာတိုင်းကို ဘုရားသခင်အတွက် စွန့်လွှတ်ကောင်း စွန့်လွှတ်နိုင်စေမည် ဖြစ်သည်။ သို့သော် ဘုရားသခင်သည်သင်၏ အယူအဆများနှင့် မကိုက်သည့် အခြေအနေတစ်ခုကို ချခင်းလိုက်သည့် အခိုက်တွင် သင်သည် ထ၍ သူ့အား ပွက်ပွက်ညံအောင် ကန့်ကွက်ကာ သူ့ကို ခုခံနိုင်သည်။ ဤသည်မှာ အပြုအမူထဲက အပြောင်းအလဲတစ်ခုနှင့် စိတ်သဘောထားထဲက အပြောင်းအလဲတစ်ခုကြားက ကွာခြားချက် ဖြစ်သည်။ သင်သည် ဘုရားသခင်အတွက် သင်၏ အသက်ကို စွန့်လွှတ်ပြီး သင် အချစ်ဆုံးဖြစ်သည့် လူများ သို့မဟုတ် သင်၏ စိတ်နှလုံးက ခွဲခွာဖို့ မခံရပ်နိုင်ဆုံးသော သင်အချစ်ဆုံးဖြစ်သည့်အရာကို စွန့်လွှတ်ဖို့လည်း ဖြစ်နိုင်၏၊ သို့သော် ဘုရားသခင်အား စိတ်နှလုံးထဲမှ စကားပြောဖို့နှင့် ရိုးသားသော လူတစ်ဦးဖြစ်ဖို့ သင့်ကို တောင်းဆိုသည့်အခါတွင် သင်သည် ယင်းကို အတော်ခက်ခဲသည်ဟု သိရပြီး မလုပ်ဆောင်နိုင်ပေ။ ဤသည်မှာ အပြုအမူထဲက အပြောင်းအလဲတစ်ခုနှင့် စိတ်သဘောထားထဲက အပြောင်းအလဲတစ်ခုကြား ခြားနားချက် ဖြစ်သည်။ ထို့နောက်တစ်ဖန်၊ သင်သည် ဤဘဝတွင် ကိုယ်ကာယ သက်သောင့်သက်သာရှိမှုကို မက်မောတောင့်တခြင်း မရှိသကဲ့သို့ အစားကောင်းများ စားခြင်းဖြစ်စေ၊ အဝတ်အစားကောင်းများ ဝတ်ဆင်ခြင်းဖြစ်စေ နေ့စဉ် မိမိကိုယ်ကို ပင်ပန်းနွမ်းနယ်စေခြင်းနှင့် ခြေကုန်လက်ပန်းကျခြင်းအထိ သင်၏တာဝန်၌ အလုပ်လုပ်ခြင်းတို့အား မက်မောတောင့်တခြင်း ရှိကောင်းရှိမည် မဟုတ်ပေ။ သင်သည် ဇာတိပကတိက သင့်အပေါ် ဖြစ်စေသည့်‌ နာကျင်မှုမျိုးစုံကို ခံနိုင်သော်လည်း ဘုရားသခင်၏ အစီအစဉ်များက သင်၏ အယူအဆများနှင့် မကိုက်ညီပါက သင်သည် နားမလည်နိုင်ဘဲ ဘုရားသခင်အပေါ် မကျေနပ်ချက်နှင့် သူနှင့်ပတ်သက်သည့် အထင်လွဲမှားမှုများ သင့်အထဲတွင် ထွက်ပေါ်လာသည်။ ဘုရားသခင်နှင့် သင်၏ ဆက်ဆံရေးမှာ ပို၍ပို၍ ပုံမှန်မဟုတ်တော့ပေ။ သင်သည် အမြဲတမ်း အတိုက်အခံလုပ်ကာ ပုန်ကန်တတ်ပြီး ဘုရားသခင်အား လုံးလုံးလျားလျား ကျိုးနွံနာခံခြင်း မရှိနိုင်ပေ။ ဤသည်မှာ အပြုအမူထဲက အပြောင်းအလဲတစ်ခုနှင့် စိတ်သဘောထားထဲက အပြောင်းအလဲတစ်ခုကြား ခြားနားချက် ဖြစ်သည်။ သင်သည် ဘုရားသခင်အတွက် သင်၏အသက်ကို စွန့်ဖို့ စိတ်ဆန္ဒရှိနေသည်ဆိုလျှင် သူ့ကို ရိုးသားသော စကားတစ်ခွန်း အဘယ့်ကြောင့် မပြောနိုင်သနည်း။ သင်သည် သင်ကိုယ်တိုင်မှအပ အရာရာကို ဘေးဖယ်ထားဖို့ စိတ်ဆန္ဒရှိ၏၊ သို့ဆိုလျှင် သင့်ကို ဘုရားသခင် ပေးထားသည့် တာဝန်ပေးစေခိုင်းချက်ကို အဘယ်ကြောင့် ပြောပလောက်အောင် သင် သစ္စာမစောင့်သိနိုင်ရသနည်း။ သင်သည် သင်၏ အသက်ကို ဘုရားသခင်အတွက် စွန့်ဖို့ စိတ်ဆန္ဒရှိ၏၊ သို့ဆိုလျှင် သင်သည် အမှုအရာများကို ပြုလုပ်ဖို့အတွက် သင်၏ခံစားချက်များအပေါ် မှီခိုပြီး အခြားသူများနှင့် သင်၏ ဆက်ဆံရေးများကို ထိန်းသိမ်းသည့်အခါ၊ အဘယ့်ကြောင့် မိမိကိုယ်ကိုမိမိ မဆင်ခြင်နိုင်သနည်း။ အသင်းတော်၏ အလုပ်နှင့် ဘုရားအိမ်တော်၏ အကျိုးစီးပွားကို ထိန်းသိမ်းရန် အဘယ့်ကြောင့် မရပ်တည်နိုင်ရသနည်း။ ဤသည်မှာ ဘုရားသခင်ရှေ့မှောက်၌ အသက်ရှိသောသူတစ်ဦး ဟုတ်သလော။ သင်သည် ဘုရားသခင်အတွက် သင့်အသက်တာတစ်ခုလုံး မိမိကိုယ်ကို အသုံးခံရန်နှင့် မည်သည့် ဆင်းရဲဒုက္ခမဆို ရောက်လာသည်ဖြစ်စေ လက်ခံရန် ဘုရားသခင်၏ ရှေ့မှောက်တွင် သစ္စာပြုနှင့်ပြီးဖြစ်၏၊ သို့ဆိုလျှင် သင်၏တာဝန်မှ ထုတ်ပယ်ခြင်း ဖြစ်ရပ်တစ်ခုက အဘယ်ကြောင့် သင့်အား ရက်ပေါင်းများစွာ နာလန်ပြန်မထူနိုင်သည့်အထိ အပျက်သဘောဆောင်ခြင်းထဲသို့ လွန်စွာ ကျဆင်းစေသနည်း။ သင်၏ စိတ်နှလုံးသည် အဘယ့်ကြောင့် အတိုက်အခံလုပ်ခြင်း၊ မကျေနပ်ခြင်း၊ အထင်လွဲမှားခြင်းနှင့် အပျက်သဘောဆောင်ခြင်းတို့ဖြင့် ပြည့်နှက်နေသနည်း။ အဘယ်အရာ ဖြစ်နေသနည်း။ ဤအရာက သင်၏နှလုံးသားသည် အဆင့်အတန်းကို အချစ်ဆုံးဖြစ်ကြောင်းနှင့် ဤအရာသည် သင်၏ သေနိုင်လောက်သော အားနည်းချက်နှင့် ဆက်စပ်နေကြောင်း ပြသသည်။ ထို့ကြောင့် သင့်ကို ထုတ်ပယ်သောအခါ သင်သည် လဲကျပြီး ပြန်မထနိုင်တော့ချေ။ သင်၏ အမူအကျင့် ပြောင်းလဲသွားသော်လည်း သင်၏ အသက်စိတ်သဘောထားက မပြောင်းလဲသေးကြောင်း သက်သေပြရန်အတွက် ဤအရာလုံလောက်၏။ ဤသည်မှာ အပြုအမူထဲက အပြောင်းအလဲတစ်ခုနှင့် စိတ်သဘောထားထဲက အပြောင်းအလဲတစ်ခုကြား ခြားနားချက် ဖြစ်သည်။

လူအများစုက ယခုတွင် အမူအကျင့်ကောင်း အနည်းငယ်ကို ထုတ်ဖော်ပြသော်လည်း သမ္မာတရားကို ရှာဖွေနေသူ သို့မဟုတ် ယင်းကို လက်ခံသူ အလွန်နည်းပြီး မည်သူမျှ စစ်မှန်သော ကျိုးနွံနာခံမှု မရှိသလောက် ဖြစ်၏။ ဤရှုထောင့်အမြင်မှကြည့်လျှင် လူများစွာတို့သည် အမူအကျင့်ပိုင်း ပြောင်းလဲမှုများနှင့် ၎င်းတို့၏ အတွေးအမြင်များ၌ ပြောင်းလဲမှုများကိုသာ တွေ့ကြုံနေကြခြင်း ဖြစ်သည်။ ၎င်းတို့၌ ဘုရားသခင်၏ အချုပ်အခြာအာဏာကို လက်ခံရန်နှင့် ကျိုးနွံနာခံရန် စိတ်ဆန္ဒနှင့် ပြင်းပြသော စိတ်ပိုင်းဖြတ်ချက်ရှိကာ ၎င်းတို့၏ စိတ်နှလုံးထဲ၌ မကျေနပ်မှု မရှိကြပေ။ ဤလူတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို တွေ့ကြုံပြီးပြီလော၊ ငါ့ကိုပြောလော့။ (မတွေ့ကြုံရသေးပါ။) ဝမ်းနည်းဖွယ်ကောင်းသည်မှာ၊ သင်တို့ ယခင်က ဝေမျှထားပြီးသည့် အတွေ့အကြုံကို အခြေခံသော သက်သေခံချက်များ၌ ဘုရားသခင်၏ တရားစီရင်မှုနှင့် ပြစ်တင်ဆုံးမမှု မပါဝင်ချေ။ ယင်းတို့အားလုံး ဘုရားသခင်၏ သတ်မှတ်ချက်များကို မပြည့်မီကြပေ။ သင်သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို မတွေ့ကြုံရသေးသရွေ့ သင်၏ စိတ်သဘောထားသည် စတင်၍ မပြောင်းလဲသေးချေ။ အကယ်၍ သင်၏ စိတ်သဘောထား စတင်၍ မပြောင်းလဲသေးလျှင် သင် သိရှိထားသော ပြောင်းလဲမှုများမှာ အမူအကျင့်နှင့်သာ ဆိုင်သည်။ ထိုကဲ့သို့ အမူအကျင့်နှင့်ဆိုင်သော ပြောင်းလဲမှုများမှာ သင်ကိုယ်တိုင်၏ ပူးပေါင်းဆောင်ရွက်ခြင်းဟု မှတ်ယူနိုင်သည်။ ယင်းတို့သည် တစ်စိတ်တစ်‌ဒေသအားဖြင့် သင်၏ ကောင်းမွန်သော လူ့သဘာဝကြောင့် ဖြစ်သည့်အပြင် ဘုရားအလုပ်၏ အကျိုးသက်ရောက်မှုများ ဖြစ်၏။ ဘုရားသခင်သည် လူတို့ကို ကယ်တင်ရာ၌ ဤအထိလောက်သာ ပြုလုပ်မည်ဟု သင် တကယ်ထင်သလော။ (မထင်ပါ။) သို့ဆိုလျှင် ဘုရားသခင် နောက်ထပ် မည်သည့်အရာ ပြုလုပ်မည်နည်း။ လူတို့ကို ကယ်တင်ရာ၌ ဘုရားသခင် ပါဝင်လုပ်ဆောင်သည့် အဓိကအလုပ်မှာ အဘယ်နည်း။ (တရားစီရင်မှုနှင့် ပြစ်တင်ဆုံးမမှု ဖြစ်ပါသည်။) လူတို့ကို ကယ်တင်ရန် ဘုရားသခင်အသုံးပြုသည့် အဓိကနည်းလမ်းမှာ တရားစီရင်မှုနှင့် ပြစ်တင်ဆုံးမမှု ဖြစ်ပေ၏။ သို့သော် ဝမ်းနည်းဖွယ်ကောင်းသည်မှာ၊ မည်သူမျှ ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို လက်ခံနိုင်စွမ်း မရှိသေးသလောက် ဖြစ်၏။ ထို့ကြောင့် လူတို့ကို ကယ်တင်ခြင်း၊ စုံလင်အောင် ပြုလုပ်ပေးခြင်းနှင့် ၎င်းတို့၏ စိတ်သဘောထားကို ပြောင်းလဲပေးခြင်းဟူသည့် ဘုရားသခင်၏ အလုပ်မှာ တရားဝင် အစမပြုသေးချေ။ ယင်းသည် အဘယ့်ကြောင့် တရားဝင် အစမပြုသေးသနည်း။ အဘယ့်ကြောင့်ဆိုသော် ဘုရားသခင်၏ ဤအလုပ်ကို လူတို့အပေါ် လုပ်ဆောင်၍ မရနိုင်သေးပေ။ ယင်းကို အဘယ့်ကြောင့် လုပ်ဆောင်၍ မရနိုင်သနည်း။ အဘယ့်ကြောင့်ဆိုသော် လူတို့၏ လက်ရှိ အခြေအနေ၊ ဝိညာဉ်ရင့်သန်မှုနှင့် ၎င်းတို့ လောလောဆယ် စွမ်းဆောင်နိုင်သည့် အရာတို့ကို ထောက်ဆလျှင် ၎င်းတို့သည် ဘုရားသခင် သတ်မှတ်ထားသည့် စံချိန်စံညွှန်းများကို လုံးဝ မပြည့်မီသေး၍ ဘုရားသခင်က သူ၏အလုပ်ကို ဆက်မလုပ်နိုင်ခြင်းကြောင့် ဖြစ်သည်။ ယင်းမှာ ဘုရားသခင်သည် သူ၏အလုပ်ကို ရပ်တန့်တော့မည်ဟု ဆိုလိုသလော။ မဆိုလိုပါ၊ ဘုရားသခင်က စောင့်ဆိုင်းနေခြင်း ဖြစ်သည်။ စောင့်ဆိုင်းနေစဉ် သူသည် မည်သည့်အရာကိုလည်း လုပ်ဆောင်နေသနည်း။ သူသည် အသင်းတော်ကို သန့်စင်စေကာ အသင်းတော်ကို နှောင့်ယှက်သူများနှင့် အဖျက်အမှောင့်လုပ်သူများ၊ အန္တိခရစ်များ၊ ဆိုးယုတ်သော ဝိညာဉ်များ၊ ဆိုးယုတ်သောလူများ၊ မယုံကြည်သူများ၊ သူ့အား အမှန်တကယ် မယုံကြည်သောသူများနှင့် အလုပ်လုပ်ပေးခြင်းပင် မပြုနိုင်သောသူများအား ဖယ်ရှားနေသည်။ ဤသည်ကို လယ်မြေရှင်းလင်းခြင်းဟု ခေါ်သည်။ ယင်းကို စပါးလှေ့ခြင်းဟုလည်း ခေါ်သည်။ လယ်မြေရှင်းလင်းခြင်းသည် ဤကာလအတွင်း ဘုရားသခင်၏ အဓိကအလုပ် ဟုတ်သလော။ မဟုတ်ပါ၊ ဤကာလအတွင်း၌ ဘုရားသခင်သည် သင့်အား နှုတ်ကပတ်တော်များဖြင့် စေ့ဆော်ခြင်း၊ ရေလောင်းပေးခြင်း၊ ကျွေးမွေးပြုစုခြင်း၊ ပြုပြင်ခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်းဟူသည့် နည်းလမ်းများအားဖြင့် သင်တို့အပေါ် ဆက်လက်၍ အလုပ်လုပ်မည် ဖြစ်သည်။ မည်သည့်အတိုင်းအတာအထိ ဖြစ်သနည်း။ လူတို့သည် တရားစီရင်မှုနှင့် ပြစ်တင်ဆုံးမမှုကို လက်ခံဖို့အတွက် အခြေခံ သတ်မှတ်ချက်များကို ပိုင်ဆိုင်သည်နှင့်တစ်ပြိုင်နက် ဘုရားသခင်သည် တရားစီရင်မှုနှင့် ပြစ်တင်ဆုံးမမှုဟူသည့် အလုပ်ကို စတင်မည်ဖြစ်သည်။ ယခုတွင် သင်တို့၏ ထင်မြင်ချက်များနှင့် အကဲဖြတ်ချက်များအပေါ် မူတည်၍ ဘုရားသခင်အနေဖြင့် တရားစီရင်မှုနှင့် ပြစ်တင်ဆုံးမမှုဟူသည့် အလုပ်ကို မစတင်မီ လူတို့သည် မည်သည့်သတ်မှတ်ချက်များကို ပြည့်မီရမည်နည်း၊ ငါ့ကိုပြောလော့။ ဘုရားသခင်သည် သူ့အချိန်နှင့်သူ အရာရာကို လုပ်ဆောင်ကြောင်း သင် မြင်နိုင်သည်။ သူသည် ကြုံရာကျပန်း အလုပ် မလုပ်ချေ။ သူ၏ စီမံခန့်ခွဲခြင်း အလုပ်သည် သူ ပြုလုပ်ထားသည့် အစီအစဉ်နောက်လိုက်ပြီး အရာရာကို ကြုံရာကျပန်း မဟုတ်ဘဲ တစ်ဆင့်ချင်းပုံစံဖြင့် သူလုပ်ဆောင်သည်။ ထိုအဆင့်များသည် အဘယ်နည်း။ လူတို့အပေါ် ဘုရားသခင် လုပ်ဆောင်သည့် အမှု၏ အဆင့်အသီးသီးသည် ထိရောက်ရမည်ဖြစ်ပြီး ထိရောက်သည်ကို သူမြင်သည့်အခါ အမှု၏ နောက်တစ်ဆင့်ကို သူလုပ်ဆောင်သည်။ သူ၏ အမှုတော် မည်သို့ ထိရောက်မည်၊ မည်သည့်အရာကို သူပြောဆိုပြီး လုပ်ဆောင်ရမည်ဆိုသည်ကို ဘုရားသခင်က သိသည်။ သူသည် သူ၏ အမှုတော်ကို ကြုံရာကျပန်းမဟုတ်ဘဲ လူတို့ လိုအပ်သည့်အရာအတိုင်း လုပ်ဆောင်သည်။ လူတို့အပေါ် ထိရောက်မှုရှိမည့် မည်သည့်အမှုကိုမဆို ဘုရားသခင် လုပ်ဆောင်ပြီး ထိရောက်မှုအရ အရေးမကြီးသော မည်သည့်အရာကိုမဆို ဘုရားသခင် ဧကန်မုချ မလုပ်ဆောင်ပေ။ ဥပမာအားဖြင့် ဘုရားသခင် ရွေးချယ်ထားသည့် လူများက မိမိတို့၏ ချင့်ချိန်နိုင်စွမ်း ဖြစ်ပေါ်နိုင်မည့် အပျက်သဘောဆောင်သော လက်တွေ့သင်ခန်းစာ လိုအပ်သည့်အခါ အယောင်ဆောင် ခရစ်တော်များ၊ အန္တိခရစ်များ၊ ဝိညာဉ်ဆိုးများ၊ ဆိုးယုတ်သော လူများ၊ အဖျက်အမှောင့် လုပ်သောသူများနှင့် နှောင့်ယှက်သူများသည် အသင်းတော်တွင် ပေါ်ထွက်ကြလိမ့်မည်။ ယင်းနှင့်ပတ်သက်၍ အခြားသူများသည် မိမိတို့၏ ချင့်ချိန်နိုင်စွမ်း ဖြစ်ပေါ်နိုင်ကြပေသည်။ ဘုရားသခင် ရွေးချယ်ထားသော လူတို့သည် သမ္မာတရားကို နားလည်ပြီး ထိုသို့သော လူများကို ပိုင်းခြားသိမြင်နိုင်ပါက ထိုလူများသည် မိမိတို့၏ အစေခံမှုကို ပေးကြပြီး ဖြစ်ကာ ၎င်းတို့၏ တည်ရှိခြင်းတွင် တန်ဖိုး မရှိတော့ချေ။ ထိုအချိန်တွင် ဘုရားသခင် ရွေးချယ်ထားသောလူတို့သည် ၎င်းတို့ကို ဖော်ထုတ်ပြီး တိုင်ကြားဖို့ ထကြွကြလိမ့်မည်ဖြစ်ပြီး အသင်းတော်က ၎င်းတို့ကို ချက်ချင်း ဖယ်ရှားလိမ့်မည် ဖြစ်သည်။ ဘုရားသခင်၏ အမှုတော်မှန်သမျှသည် သူ့အဆင့်များနှင့်သူရှိပြီး လူက မိမိအသက်တာနှင့် ဝိညာဉ်ရင့်ကျက်မှုတွင် လိုအပ်သော အရာအရ ဘုရားသခင်က ထိုအဆင့်များကို စီစဉ်ထားပေသည်။ လူတို့သည် အမှန်တကယ် မည်သည့်အရာကို လိုအပ်သနည်း။ ထို့ပြင် အန္တိခရစ်များနှင့် ဆိုးယုတ်သောလူတို့သည် အဘယ့်ကြောင့် အသင်းတော်ထဲ၌ ပေါ်လာကြသနည်း။ လူတို့သည် ယေဘုယျအားဖြင့် ဤကိစ္စများနှင့် ပတ်သက်၍ ရောထွေးကြပြီး ယင်းတို့နှင့်ပတ်သက်၍ မည်သည့်အရာ ဖြစ်ပျက်နေသည်ကို နားမလည်ကြပေ။ လူအချို့သည် ဘုရားသခင်၏ အလုပ်ကို နားမလည်ဘဲ အယူအဆများကို လက်သင့်ခံထားပြီး “အန္တိခရစ်များသည် ဘုရားသခင်၏ အသင်းတော်ထဲ၌ အဘယ်သို့ ပေါ်လာနိုင်သနည်း။ ဘုရားသခင်သည် ဤအရာကို အဘယ့်ကြောင့် အာရုံမစိုက်သနည်း” ဟု ဆိုလျက် မကျေမနပ်ပင် ပြောကြသည်။ ဤဖြစ်ရပ်များကို လူတို့အနေဖြင့် သင်ခန်းစာများသင်ယူဖို့ ရည်ရွယ်ထားကြောင်း ဖော်ပြထားသော ဘုရားသခင်၏ နှုတ်ကပတ်တော်များကို ၎င်းတို့ဖတ်ရှုပြီး ပိုင်းခြားသိမြင်နိုင်စွမ်း ရှိလာသောအခါမှသာ ၎င်းတို့၌ ရုတ်ခြည်း သဘောပေါက်နားလည်ခြင်း ရှိလာကာ ဘုရားသခင်၏ ရည်ရွယ်ချက်များကို နားလည်ကြသည်။ ကနဦးတွင် လူတို့သည် ဆိုးယုတ်သော လူတို့အပေါ် ပိုင်းခြားသိမြင်နိုင်စွမ်း ကင်းမဲ့ကြသည်။ အသင်းတော်သည် ထိုသို့သောသူတို့ကို နှင်ထုတ်သောအခါ လူတို့သည် အယူအဆများကို လက်သင့်ခံကြသည်။ ၎င်းတို့က နှင်ထုတ်ခံခဲ့ရသော သူတို့သည် ပူဇော်ဆက်ကပ်မှုများစွာ ပြုခဲ့ကြပြီး အခက်အခဲကို ကြံ့ကြံ့ခံနိုင်စွမ်း ရှိခဲ့ကြသည်ဟု တွေးကာ ထိုသူတို့သည် နှင်ထုတ်မခံရသင့်ဟု စဉ်းစားကြသည်။ ထို့နောက် ၎င်းတို့သည် ဘုရားသခင် ပြုထားသောအရာကို အတိုက်အခံလုပ်တတ်လာကြသည်။ သို့သော် တွေ့ကြုံမှုကာလ တစ်ခုအပြီးတွင် လူတို့သည် သမ္မာတရားနားလည်ခြင်းကို ရရှိပြီး ဆိုးယုတ်သောလူတို့ကို ပိုင်းခြားသိမြင်နိုင်စွမ်း ရှိလာကြသည်။ ယခုတွင် ဆိုးယုတ်သောလူတစ်ဦး နှင်ထုတ်ခံရသောအခါ ၎င်းတို့က အယူအဆများကို နောက်ထပ် လက်သင့်မခံကြတော့ သို့မဟုတ် အတိုက်အခံမလုပ်ကြတော့ချေ။ ဆိုးယုတ်သောသူတစ်ဦးက ဆိုးယုတ်သောလုပ်ရပ်များကို ကျူးလွန်ကြောင်း ထပ်မံတွေ့မြင်သောအခါ ထိုသူတို့ကို ခွဲခြားနိုင်ကြသည့်အပြင် ထိုသူကို တိုင်ကြားရန်နှင့် ကြီးမားတဲ့ မကောင်းမှုတစ်ခုခု မပြုလုပ်ရသေးခင် ထိုသူကို ရှင်းလင်းပစ်ရန်အတွက် လူတိုင်း ပူးပေါင်းဆောင်ရွက်ကြသည်။ ထိုအခါ ဆိုးယုတ်သော ဤလူတို့သည် ဘုရားသခင်၏အိမ်တော်ထဲ၌ နောက်ထပ် ခြေကုပ်ယူစရာ မရှိတော့ချေ။ ဤအရာကို မည်ကဲ့သို့ စွမ်းဆောင်ရရှိသနည်း။ ဤပိုင်းခြားသိမြင်နိုင်စွမ်းသည် လူတို့အထဲ၌ မည်သို့ ဖြစ်ပေါ်လာသနည်း။ ယင်းကို ဘုရားသခင် ပြုလုပ်နေခြင်းဖြစ်သည်။ ဘုရားသခင်၏ အလုပ်မပါဘဲ လူတို့သည် ဤအရာများကို နားမလည်နိုင်ကြပေ။ ဘုရားသခင်၏ အလုပ်က အစီအစဉ်နောက်ကို လိုက်နေပြီး ဤအစီအစဉ်၏ အဆင့်များကို လူ့အသက်တာ၏ လိုအပ်သည့် အရာအားဖြင့် အဆုံးအဖြတ်ပေးခြင်း ဖြစ်သည်။ သို့သော် လူတို့ကိုယ်တိုင်က ၎င်းတို့ အမှန်တကယ် လိုအပ်သည့်အရာနှင့်ပတ်သက်၍ မရှင်းမလင်းဖြစ်ကာ နားဝေတိမ်တောင် ဖြစ်ကြ၏။ ထို့အတွက်ကြောင့် လူတို့အနေဖြင့် သင်ယူရမည့် များပြားလှသော သင်ခန်းစာများကို စီမံပေးကာ သမ္မာတရားလက်တွေ့ကျမှုထဲသို့ ဝင်ရောက်ပြီး သူသတ်မှတ်ထားသည့် ရလဒ်များကို စွမ်းဆောင်ရရှိဖို့အတွက် ၎င်းတို့အား ထောက်ကူပေးရင်း ဘုရားသခင်သည် သူ၏အလုပ်ကိုသာ ဆက်၍ လုပ်နိုင်သည်။ လူတို့ နားလည်သည်ဖြစ်စေ၊ နားမလည်သည်ဖြစ်စေ ဘုရားသခင်သည် သူ၏အလုပ်ကို မမောမပန်းနိုင်အောင် ဆက်လုပ်နေသည်။ ဤသည်မှာ ဘုရားသခင်၏ ချစ်ခြင်းမေတ္တာဖြစ်၏။ ယင်းမှာ ဘုရားသခင်က လူတစ်ဦးကို ပြုပြင်ပေးသည့် ပုံစံအတိုင်းပင်ဖြစ်၏။ အကယ်၍ သူသည် အမှားပြုလုပ်မိလျှင် ဘုရားသခင်က သူ့ကို ပြုပြင်ပေးသည်။ အကယ်၍ ထိုအမှားကို ထပ်လုပ်မိပြန်လျှင် သူသည် သူ့ကို ထပ်၍ ပြုပြင်ပေးမည်။ အကယ်၍ ၎င်းတို့သည် ထပ်၍ ထုတ်ဖော်ခံရလျှင် ဘုရားသခင်က သူ့ကို နောက်တစ်ကြိမ် ပြုပြင်မည်ဖြစ်သည်။ ထိုသူသည် နားလည်ခြင်း အမှန်တကယ် ရရှိကာ နောက်ထပ် မထုံထိုင်းတော့သည့်အပြင် တူညီသော အခြေအနေများကို ကြုံတွေ့ရစဉ် ဓာတ်အားဝင်နေသော ဝါယာကြိုးကို ထိကိုင်မိသကဲ့သို့ တုံ့ပြန်လွယ်လာပြီး နောက်ထပ်အမှားများ မကျူးလွန်‌တော့သည့်တိုင်အောင် ဘုရားသခင်သည် စိတ်ရှည်လက်ရှည်ဖြင့် အလုပ်လုပ်သည်။ ထိုအခါ ယင်းမှာ လုံလောက်ပြီဖြစ်ပြီး ဘုရားသခင်သည် သူ၏အလုပ်ကို ရပ်တန့်တော့မည် ဖြစ်သည်။ ဤအကြောင်းအရာများကို နောက်ထပ်ကြုံတွေ့ရစဉ် သင်သည် ယင်းတို့ကို အမှီအခိုမပါဘဲ စည်းမျဉ်းများနှင့်အညီ ကိုင်တွယ်နိုင်သောအခါ ဘုရားသခင်အနေဖြင့် နောက်ထပ်စိုးရိမ်စရာ မလိုတော့ပေ။ ဤအရာက သင်သည် ဘုရားသခင်၏ နှုတ်ကပတ်တော်များနှင့် ဘုရားသခင်၏ သမ္မာတရားကို နားလည်ပြီဖြစ်ကြောင်း၊ ယင်းတို့ကို သင်၏စိတ်နှလုံးထဲ၌ လက်ခံရရှိထားပြီ ဖြစ်ကြောင်းနှင့် ယင်းတို့သည် သင်၏အသက် ဖြစ်လာပြီဖြစ်ကြောင်း သက်သေပြသည်။ ထိုအဆင့်တွင် ဘုရားသခင်သည် သူ၏အလုပ်ကို ရပ်တန့်မည်ဖြစ်သည်။ ဤသည်တို့မှာ ဘုရားသခင့်အလုပ်၏ အဆင့်များဖြစ်ကာ ယင်းတို့ကို သင် တွေ့ကြုံပြီးသည့်နောက် ဘုရားသခင်၏ အနှစ်သာရနှင့် ဉာဏ်ပညာကို မြင်တွေ့ရမည်ဖြစ်သည်။ ဤသည်ကို ငြင်းပယ်၍ မရသည့်အပြင် ၁၀၀ ရာခိုင်နှုန်းသေချာပြီ ဖြစ်သည်။

ဘုရားအလုပ်၏ အဆင့်များသည် လူတို့၏ စိတ်သဘောထား ပြောင်းလဲမှုနှင့် ဆက်စပ်ကြောင်း ယခုလေးတင် ဖော်ပြခဲ့သည်။ ဘုရားသခင်၏အလုပ်သည် လူတို့အား အမူအကျင့်ပြောင်းလဲမှု အနည်းငယ်ကို ကြုံရဖို့၊ စည်းကမ်းအချို့ကို နားလည်ပြီး လူသားပုံသဏ္ဌာန် အနည်းငယ်ရှိဖို့ အခွင့်ပေးခြင်း၊ ထို့နောက် ယင်းကို ကြီးမားသော အောင်မြင်မှုဟု ကြေညာခြင်းနှင့် မဆိုင်ပေ။ အကယ်၍ ယင်းသည် မှန်ကန်ပါက အလုပ်ကို ကျေးဇူးတော်ခေတ်တွင် အဆုံးသတ်ခဲ့နှင့်ပြီး ဖြစ်မည်။ ဘုရားသခင်က မည်သည့်အရာကို အလိုရှိသနည်း။ (လူတို့၏ စိတ်သဘောထား ပြောင်းလဲမှုကို အလိုရှိခြင်းဖြစ်သည်။) မှန်ပေ၏၊ စိတ်သဘောထား ပြောင်းလဲမှုသည် အမှန်တကယ် ကယ်တင်ခံရသော လူတို့ ပိုင်ဆိုင်ထားသင့်သည့်အရာ ဖြစ်၏။ ဘုရားသခင် အလိုရှိသည့်အရာမှာ လူတို့၏ အမူအကျင့် ပြောင်းလဲမှုသက်သက် မဟုတ်ဘဲ ပို၍အရေးကြီးသည်မှာ ၎င်းတို့၏ စိတ်သဘောထား ပြောင်းလဲမှုဖြစ်သည်။ ဤသည်မှာ ကယ်တင်ခံရခြင်းအတွက် စံချိန်စံညွှန်း ဖြစ်၏။ အမှုအရာများကို စွန့်လွှတ်နိုင်ခြင်းနှင့် ဘုရားသခင်အဖို့ မိမိ၏ အသက်ပေးခြင်းကဲ့သို့သော အမူအကျင့် ပြောင်းလဲမှုအချို့ကိုလည်း ယခုလေးတင် ဖော်ပြခဲ့သည်။ ဤသည်တို့မှာ သိသာထင်ရှားသော အမူအကျင့်ပြောင်းလဲမှုများပင်။ သို့သော် ဘုရားသခင်၏ တာဝန်ပေးစေခိုင်းချက်များအပေါ် သစ္စာစောင့်သိခြင်း မရှိပါက၊ လူတစ်ဦးသည် ဝတ်ကျေတမ်းကျေ လုပ်ဆောင်နိုင်သေးပါက၊ ထို့ပြင် လှည့်စားမှုရှိနေသေးပါက ဤသည်မှာ စိတ်သဘောထားပိုင်း ပြောင်းလဲမှုမရှိသေးသည်ကို ဆိုလိုသည်။ ယခုတွင် လူတို့သည် အမူအကျင့်ပိုင်း၌သာ ချီးကျူးထိုက်သည်။ ၎င်းတို့သည် သန့်ရှင်းသူတစ်ဦး၏ ကိုယ်နှုတ်အမူအရာနှင့် ပို၍လိုက်ဖက်ပုံပေါက်သည်၊ ပိုများသော လူ့သဘာဝဖြင့် ပြုမူကြသည့်အပြင် ဂုဏ်သိက္ခာနှင့် တည်ကြည်မှု အနည်းငယ်ရှိကြသည်။ သို့ရာတွင် တစ်စုံတစ်ယောက်သည် အမူအကျင့်ကောင်းကို မည်မျှ လက်တွေ့ပြသည်ဖြစ်စေ သမ္မာတရားအား လက်တွေ့လုပ်ဆောင်ခြင်းနှင့် မဆက်စပ်သည့်အပြင် သူ၏အသိတရား၊ ဆင်ခြင်တုံတရားနှင့် ပုံမှန်လူ့သဘာဝအတိုင်း အသက်မရှင်ပါက ယင်းသည် စိတ်သဘောထားပိုင်း ပြောင်းလဲမှုနှင့် ဘာမျှမဆိုင်သည့်အပြင် ဘုရားသခင် အလိုရှိသည့်အရာ မဟုတ်ပေ။ ယင်းကို ဤနည်းအတိုင်းကြည့်လျှင် သင်တို့၏ လက်ရှိအမူအကျင့်အရ စည်းမျဉ်းများကို အဘယ်မျှ လိုက်နာသည်ဖြစ်စေ၊ အဘယ်သို့ လိုက်လျောသည်ဖြစ်စေ၊ သင်တို့၏အသက်ကို အဘယ်သို့ ပေးကောင်း ပေးမည်ဖြစ်စေ၊ သို့မဟုတ် သင်တို့၏ ရည်မှန်းချက်များက အဘယ်မျှကြီးမားသည်ဖြစ်စေ ဘုရားသခင်အား ကျေနပ်‌အားရအောင် လုပ်နိုင်ပြီးပြီလော။ ဘုရားသခင်၏ သတ်မှတ်ချက်များကို ပြည့်မီပြီလော။ (မပြည့်မီသေးပါ။) ယင်းမှာ ဘုရားသခင်၏ သတ်မှတ်ချက်များက မြင့်မားလွန်းသောကြောင့် ဖြစ်သလော။ လူအချို့က “လူတို့သည် ယခုအခါတွင် အလွန်လိုက်လျောသည်ဖြစ်၍ ဘုရားသခင်၏ သတ်မှတ်ချက်များကို အဘယ်အတွက်ကြောင့် မပြည့်မီရသေးသနည်း” ဟု တွေးကြသည်။ သင်တို့ မည်သို့ထင်သနည်း။ ဤလိုက်လျောမှုမှာ ကျိုးနွံနာခံမှု ဟုတ်သလော။ (မဟုတ်ပါ။) မှန်ပေ၏။ ဤလိုက်လျောမှုသည် လောလောဆယ်တွင် ဆင်ခြင်တုံတရား အနည်းငယ်ရှိခြင်းသာ ဖြစ်ကာ ဘုရားသခင်၏ ဆုံးမပဲ့ပြင်ခြင်း ရလဒ်ချည်းသာ ဖြစ်သည်။ ယင်းသည် ဘုရားသခင်၏ ဆုံးမပဲ့ပြင်ခြင်းအားဖြင့် စွမ်းဆောင်ရရှိသည့် အကျိုးတရားလုံးလုံး ဖြစ်၏။ ဘုရားသခင်သည် နှုတ်ကပတ်‌တော် မြောက်မြားစွာကို ဒုက္ခသုက္ခခံ၍ ပြောဆိုခဲ့ပြီးနောက်မှသာလျှင် လူတို့၏ အသိတရား နိုးကြားလာသည်၊ လူတို့၏ အသိတရားရှိကြောင်း သတိပြုမိခြင်းမှာ လှုံ့‌ဆော်ခံရသည့်အပြင် ၎င်းတို့သည် လူသားပုံသဏ္ဌာန် အနည်းငယ်အတိုင်း အသက်ရှင်နေထိုင်ခြင်း၊ အမှုအရာများ ပြုလုပ်ရာ၌ စည်းမျဉ်းအချို့ရှိခြင်း၊ ၎င်းတို့ပြုလေသမျှကို စုံစမ်းမေးမြန်းရန် သိခြင်းနှင့် စည်းမျဉ်းများနှင့်ဆန့်ကျင်၍ လုပ်ဆောင်သောအခါ အပြစ်တင်ခြင်း အနည်းငယ်ကို ခံစားခြင်းတို့ကို အစပြုခဲ့သည်။ အတိုချုပ်အားဖြင့် အမူအကျင့်ပိုင်း အပြောင်းအလဲများသည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို လက်ခံရရှိဖို့အတွက် သတ်မှတ်ချက်များ မပြည့်မီပေ။ ဘုရားသခင်သည် လူတို့၏ အမူအကျင့်ပြောင်းလဲမှုကို အလိုမရှိပေ။ သို့ဆိုလျှင် ဘုရားသခင် မည်သည့်အရာကို အလိုရှိသနည်း။ သူသည် ၎င်းတို့၏ စိတ်သဘောထား ပြောင်းလဲမှုကို အလိုရှိသည်။ သို့ဆိုလျှင် စိတ်သဘောထား ပြောင်းလဲမှု၏ သရုပ်သကန်များမှာ မည်သည့်အရာပင် ဖြစ်ကြသနည်း။ ၎င်းတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမမှုအတွက် သတ်မှတ်ချက် ပြည့်မီဖို့ရန် လက္ခဏာသွင်ပြင်အမျိုးမျိုး၌ မည်သည့်အတိုင်းအတာအထိ ပြောင်းလဲရမည်နည်း။ ၎င်းတို့သည် မိမိတို့၏ တာဝန်များကို ပြည့်မီအောင် အထူးသဖြင့် ထမ်းဆောင်နိုင်ခြင်းနှင့် ပြုပြင်ခြင်းကို လက်ခံနိုင်ခြင်း၊ အရာရာ၌ သမ္မာတရားကို ရှာဖွေနိုင်ခြင်း၊ ဆင်းရဲဒုက္ခများနှင့် စမ်းသပ်မှုများကို ရင်ဆိုင်ရသောအခါ ဘုရားသခင်နောက် လိုက်နိုင်ခြင်းအပြင် အခြေခံအားဖြင့် ဘုရားသခင်ပြောသမျှကို လက်ခံနိုင်ခြင်းနှင့် ကျိုးနွံနာခံနိုင်ခြင်းဟူသည့် လက္ခဏာသွင်ပြင်အားလုံး၌ ဤသူ၏ ထမ်းဆောင်မှုကို ဘုရားသခင် မြင်တွေ့နိုင်သည့်အတိုင်းအတာအထိ ပြောင်းလဲရမည်။ ၎င်းတို့ကို အခြားသူများက မကြီးကြပ်သောအချိန်နှင့် စုံစမ်းသွေး‌ဆောင်မှုများကို ရင်ဆိုင်ရသောအခါတွင်ပင် မကောင်းမှု စိုးစဉ်းမျှမကျူးလွန်ဘဲ မကောင်းသောအရာများ ပြုလုပ်ခြင်းမှ ရှောင်ကြဉ်နိုင်ကြသည်။ ဘုရားသခင်၏အမြင်တွင် ထိုကဲ့သို့သော လူတို့သည် စံချိန်စံညွှန်းနှင့် ကိုက်ညီ၏။ ၎င်းတို့အား ကယ်တင်ခြင်းနှင့် စုံလင်အောင် ပြုပေးခြင်းဟူသော ဘုရားအလုပ်၏ နောက်ထပ်အဆင့်ဖြစ်သည့် သူ၏ တရားစီရင်မှုနှင့် ပြစ်တင်ဆုံးမခြင်းကို တရားဝင် ရရှိဖို့အတွက် သတ်မှတ်ချက် ပြည့်မီကြသည်။ ဤတွင် မည်သည့်အချက်ပေးခြင်းမျိုး၊ မည်သည့်စံချိန်စံညွှန်းမျိုး ရှိသည်ကို သင်တို့သိသလော။ (ကျွန်ုပ် စဉ်းစားမိသည်မှာ ဘုရားသခင်၏ ရိုက်နှက်ခြင်းနှင့် ဆုံးမပဲ့ပြင်ခြင်းအားဖြင့် လူတစ်ဦးသည် သူ၏ အသိတရားနှင့် ဆင်ခြင်တုံတရား တဖြည်းဖြည်း ပြန်လည်ကောင်းမွန်ပြီး သူ၏အမူအကျင့်ပိုင်း ပြောင်းလဲမှုအချို့နှင့်အတူ နောက်ဆုံးတွင် သူ၏တာဝန်ကို သစ္စာရှိစွာ ထမ်းဆောင်နိုင်သည်။ ထိုအခါ ဘုရားသခင်သည် ထိုသူ့အပေါ် တရားစီရင်မှုနှင့် ပြစ်တင်ဆုံးမခြင်းဟူသည့် အလုပ်ကို စတင်ကောင်း စတင်မည်ဖြစ်သည်။) ဤပြောဆိုချက်ကို သင်တို့အားလုံး သဘောတူသလော။ (တူပါသည်။) ကောင်းပေ၏၊ သို့သော် ဤသည်မှာ သတ်မှတ်ချက်တစ်ခုသာ ဖြစ်၏။ ဘုရားသခင်သည် လူတစ်ယောက်အပေါ် တရားစီရင်မှုနှင့် ပြစ်တင်ဆုံးမခြင်းဟူသည့် အလုပ်ကို စတင်မဆောင်ရွက်မီ ဤသူကို အကဲဖြတ်မည်။ ကိုယ်တော်သည် သူ့အား မည်ကဲ့သို့ အကဲဖြတ်သနည်း။ ဘုရားသခင်၌ စံချိန်စံညွှန်းအချို့ ရှိသည်။ ပထမဦးစွာ ကိုယ်တော်သည် သူ၏ တာဝန်ပေးစေခိုင်းချက်များအပေါ် ထိုသူ၌ မည်သည့် သ‌ဘောထားရှိကြောင်း သုံးသပ်သည်။ ဆိုလိုသည်မှာ သူထမ်းဆောင်သင့်သည့် တာဝန်များအပေါ် မည်သည့် သဘောထားရှိသည်၊ သူသည် သူ၏တာဝန်များကို စိတ်ပါလက်ပါ၊ သူတတ်စွမ်းနိုင်သမျှ၊ သစ္စာစောင့်သိစွာဖြင့် ထမ်းဆောင်နိုင်ခြင်းရှိမရှိကို ဆိုလိုသည်။ အတိုချုပ်အားဖြင့် ကိုယ်တော်သည် လူတို့အနေဖြင့် ပြည့်မီသော တာဝန်ထမ်းဆောင်မှုအတွက် စံချိန်စံညွှန်းကို ပြည့်မီနိုင်ခြင်း ရှိမရှိကို သုံးသပ်ခြင်းဖြစ်သည်။ ဤသည်မှာ ပထမအချက် ဖြစ်၏။ ဤအရာသည် ဘုရားသခင်အား ယုံကြည်ခြင်းအသက်တာနှင့် လူတို့ပါဝင်ဆောင်ရွက်သည့် နေ့စဉ်အလုပ်တို့နှင့် တိုက်ရိုက်ဆက်စပ်သည်။ ဘုရားသခင်က ဤလက္ခဏာသွင်ပြင်ကို သတ်မှတ်ချက်တစ်ခု၊ အကဲဖြတ်ခြင်းအတွက် စံချိန်စံညွှန်းတစ်ခုအဖြစ် အဘယ့်ကြောင့် ချမှတ်သနည်း။ ထိုအရာ၏နောက်ကွယ်မှ အကြောင်းရင်းမှာ အဘယ်နည်း၊ သင်တို့သိကြသလော။ ဘုရားသခင်သည် လူတစ်ယောက်ကို လုပ်ငန်းတာဝန်တစ်ခု ပေးအပ်သောအခါ ထိုသူ၏ သ‌ဘောထားမှာ အရေးပါလှသည်။ ယင်းမှာ သူ့အား ကိုယ်တော် အကဲဖြတ်သည့်ပုံ ဖြစ်၏။ ဤလုပ်ငန်းတာဝန်ကို သူ့အား ဘုရားသခင် ပေးအပ်ခြင်းဖြစ်သည်။ အသိတရားရှိသည့် လူတစ်ဦးသည် အသိတရား မရှိသည့် လူတစ်ဦးနှင့်ယှဉ်လျှင် ထိုလုပ်ငန်းတာဝန်ကို မည်ကဲ့သို့ သဘောထားပြုမူမည်နည်း။ ဆင်ခြင်တုံတရားရှိသော လူတစ်ဦးသည် ဆင်ခြင်တုံတရားမရှိသော လူနှင့်ယှဉ်လျှင် ထိုလုပ်ငန်းတာဝန်ကို မည်ကဲ့သို့ သဘောထားပြုမူမည်နည်း။ ဤအရာများကြားတွင် ခြားနားချက်ရှိ၏။ အသိတရားနှင့် ဆင်ခြင်တုံတရားသည် လူတစ်ဦး၏ လူ့သဘာဝ၌ ပိုင်ဆိုင်ထားသင့်သည့် လက္ခဏာများဖြစ်သည်။ ဤအရာမှလွဲ၍ အသိတရားရှိမှန်း သတိပြုမိခြင်းအနည်းငယ် သို့မဟုတ် ဆင်ခြင်တုံတရား အနည်းငယ်မျှရှိခြင်းသည် မလုံလောက်ပေ။ အကယ်၍ လူတို့သည် မိမိတို့၏ အသိတရားနှင့် ဆင်ခြင်တုံတရား ပြန်လည်ရရှိလာသောအခါ လူသားပုံသဏ္ဌာန် ရှိသလော။ ထို့အကြောင်းကြောင့် ၎င်းတို့သည် သမ္မာတရားလက်တွေ့ကျမှုကို ရရှိပြီလော။ မဟုတ်ချေ။ ယင်းက မလုံလောက်သေးပေ။ ဘုရားသခင်သည် မိမိတို့၏ တာဝန်ကို ထမ်းဆောင်စဉ်ကာလအတွင်း လူတို့လျှောက်သည့် လမ်းကြောင်းကိုလည်း စောင့်ကြည့်သည်။ လူတို့လျှောက်သည့် မည်သည့်လမ်းကြောင်းမျိုးသည် ဘုရားသခင်သတ်မှတ်သည့် စံချိန်စံညွှန်းကို ပြည့်မီနိုင်မည်နည်း။ ပထမအနေဖြင့် မကောင်းမှု မကျူးလွန်သည့်အပြင် တာဝန်ထမ်းဆောင်စဉ် ကျိုးနွံနာခံမှုရှိခြင်းသည် အနိမ့်ဆုံး စံချိန်စံညွှန်းဖြစ်၏။ အကယ်၍ လူတစ်ဦးသည် မကောင်းမှုကို ကျူးလွန်နိုင်စွမ်းရှိပါက ဤသူသည် လုံးဝ သွားပြီဖြစ်သည်။ ထိုသူသည် ဘုရားသခင်ကယ်တင်လိုသည့် လူစားမျိုးမဟုတ်ပေ။ ထို့အပြင် ဘုရားသခင်၏ တာဝန်ပေးစေခိုင်းချက်များကို သဘောထားပြုမူရာတွင် ယင်းတို့ကို အသိတရားနှင့် ဆင်ခြင်တုံတရားဖြင့် ကိုင်တွယ်ခြင်းအပြင် သမ္မာတရားကို ရှာဖွေဖို့နှင့် ဘုရားသခင်၏ ရည်ရွယ်ချက်များကို နားလည်ဖို့ ပို၍ကြီးမားသော လိုအပ်ချက်ရှိလေသည်။ မည်သည့်အခြေအနေများဖြစ်စေ သင့်အား ထိပ်တိုက်တွေ့နေသည့် အကြောင်းအရာသည် သင်၏ အယူအဆများ၊ စိတ်ကူးများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ သင်သည် ကျိုးနွံနာခံခြင်း သ‌ဘောထားကို ထိန်းသိမ်းသင့်သည်။ ဤအဆင့်တွင် ဘုရားသခင် လိုလားသည်မှာ သင်၏ ကျိုးနွံနာခံတတ်သော သ‌ဘောထားပင်ဖြစ်သည်။ အကယ်၍ သင်သည် ဘုရားသခင်၏ နှုတ်ကပတ်တော်များ အားလုံးက သမ္မာတရားဖြစ်ပြီး မှန်ကန်သည်ဟု အသိအမှတ်ပြုရုံသက်သက် ဆိုပါက ယင်းမှာ ကျိုးနွံနာခံခြင်းသ‌ဘောထား ဟုတ်သလော။ လုံးဝ မဟုတ်ပေ။ ကျိုးနွံနာခံခြင်း သဘောထား၏ လက်တွေ့ကျသော ဘက်သည် အဘယ်နည်း။ ယင်းမှာ ဤသို့ဖြစ်သည်။ သင်သည် မိမိကိုယ်ကို ဘုရားသခင်၏ နှုတ်ကပတ်တော်များကို လက်ခံစေရမည်။ သင်၏ အသက်ဝင်ရောက်မှုသည် ပေါ့တန်ပြီး သင်၏ ဝိညာဉ်ရင့်ကျက်မှုက မလုံလောက်သည့်အပြင် သမ္မာတရား၏ လက်တွေ့ကျသောအပိုင်းနှင့်ပတ်သက်၍ သင်၏ သိမြင်မှုသည် လုံလောက်အောင် မနက်ရှိုင်းသော်လည်း သင်သည် ဘုရားသခင်နောက် လိုက်နေနိုင်ဆဲဖြစ်ပြီး သူ့ကို ကျိုးနွံနာခံနိုင်ဆဲ‌ဖြစ်သည်။ ယင်းမှာ ကျိုးနွံနာခံခြင်း သဘောထား ဖြစ်၏။ အကြွင်းမဲ့ ကျိုးနွံနာခံခြင်းကို သင် စွမ်းဆောင်မရရှိနိုင်မီ သင်သည် ကျိုးနွံနာခံခြင်း သဘောထားတစ်ခုကို ပထမဦးဆုံး ခံယူရမည်၊ ဆိုလိုသည်မှာ သင်သည် ဘုရားသခင်၏ နှုတ်ကပတ်တော်များကို လက်ခံရမည်၊ ယင်းတို့က မှန်ကန်သည်ဟု ယုံကြည်ရမည်၊ ဘုရားသခင်၏ နှုတ်ကပတ်တော်များကို သမ္မာတရားအဖြစ်၊ ပြီးလျှင် လက်တွေ့လုပ်ဆောင်ခြင်း၏ စည်းမျဉ်းများအဖြစ် သဘောထားရမည်၊ ထို့ပြင် စည်းမျဉ်းများကို ကောင်းစွာ သဘောပေါက်ခြင်း မရှိသည့်အချိန်တွင်ပင် ယင်းတို့ကို စည်းမျဉ်းစည်းကမ်းများအဖြစ် ထိန်းသိမ်းနိုင်ရမည် ဖြစ်သည်။ ယင်းမှာ ကျိုးနွံနာခံခြင်း သ‌ဘောထားတစ်မျိုးဖြစ်သည်။ သင်၏ စိတ်သဘောထားက ယခု မပြောင်းလဲသေးသောကြောင့် သင်သည် ဘုရားသခင်အပေါ် စစ်မှန်သော ကျိုးနွံနာခံမှုကို စွမ်းဆောင်ရရှိလိုပါက ပထမဦးစွာ ကျိုးနွံနာခံခြင်း စိတ်နေစိတ်ထား ရှိရမည်ဖြစ်ပြီး “ဘုရားသခင် မည်သည့်အရာပြုသည်ဖြစ်စေ ကျွန်ုပ်ကျိုးနွံနာခံမည်။ ကျွန်ုပ်သည် သမ္မာတရားများစွာ နားမလည်သော်လည်း ဘုရားသခင်က ကျွန်ုပ်အား ဘာလုပ်ရမည်ဟု ပြောသောအခါ ကျွန်ုပ်လုပ်မည်ကို ကျွန်ုပ်သိသည်” ဟု ဆိုလျက် ကျိုးနွံနာခံဖို့ ဆန္ဒပြင်းပြရမည်။ ဘုရားသခင်က ဤသည်ကို ကျိုးနွံနာခံခြင်း သဘောထားအဖြစ် ရှုမြင်၏။ လူအချို့က “ဘုရားသခင်အား ကျိုးနွံနာခံသည်မှာ ကျွန်ုပ်မှားခဲ့လျှင်ကော” ဟု ပြောကြသည်။ ဘုရားသခင်သည် အမှားပြုနိုင်စွမ်း ရှိသလော။ ဘုရားသခင်သည် သမ္မာတရားနှင့် ဖြောင့်မတ်ခြင်းဖြစ်သည်။ ဘုရားသခင်သည် အမှားမပြုလုပ်ပေ။ လူတို့၏ အယူအဆများနှင့် မကိုက်ညီသည့် ဘုရားသခင်ပြုလုပ်သော အရာများစွာပင် ရှိသည်။ “ဘုရားသခင်ပြုလုပ်သည့် အရာသည် ကျွန်ုပ်၏ကိုယ်ပိုင် အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ကျွန်ုပ်သည် ဘုရားသခင်အား နားထောင်ခြင်း၊ ကျိုးနွံနာခံခြင်း၊ လက်သင့်ခံခြင်းနှင့် လိုက်လျှောက်ခြင်းကိုသာ အာရုံစိုက်မည်။ ဤသည်မှာ ဖန်ဆင်းခံတစ်ဦးအဖြစ် ကျွန်ုပ်ပြုလုပ်သင့်သည့်အရာ ဖြစ်၏” ဟု သင် ပြောသင့်သည်။ သင့်အား ကျိုးကြောင်းမဆင်ခြင်ဘဲ ကျိုးနွံနာခံသည်ဟု ဝေဖန်သောလူတို့ ရှိလျှင်ပင် သင် ဂရုမစိုက်သင့်ပေ။ ဘုရားသခင်သည် သမ္မာတရားဖြစ်ကြောင်းနှင့် သင် ကျိုးနွံနာခံသင့်ကြောင်း သင်၏စိတ်နှလုံးက သေချာသည်။ ဤသည်မှာ မှန်ကန်ပြီး လူတစ်ဦး ကျိုးနွံနာခံသင့်သည့် စိတ်နေစိတ်ထားမျိုး ဖြစ်သည်။ ထိုကဲ့သို့သော စိတ်နေစိတ်ထားကို ပိုင်ဆိုင်သည့် လူတို့ကသာလျှင် သမ္မာတရားကို ရယူနိုင်သည်။ အကယ်၍ သင်၌ ဤကဲ့သို့သော စိတ်နေစိတ်ထား မရှိဘဲ “ကျွန်ုပ်သည် မိမိအား အခြားသူများက ဒေါသထွက်အောင်လုပ်သည်ကို သည်းမခံပေ။ ကျွန်ုပ်ကို မည်သူကမျှ အရူးလုပ်မည်မဟုတ်။ ကျွန်ုပ်သည် လိမ္မာပါးနပ်လွန်းသည်ဖြစ်၍ မည်သည့်အရာကိုမျှ ကျိုးနွံနာခံအောင် လုပ်၍မရနိုင်။ မည်သည့်အရာ ဖြစ်ပေါ်လာသည်ဖြစ်စေ ယင်းကို စုံစမ်းစစ်ဆေးပြီး ပိုင်းခြားစိတ်ဖြာရပေမည်။ ယင်းက ကျွန်ုပ်၏အမြင်များနှင့် ကိုက်ညီသောအခါမှသာ ကျွန်ုပ် လက်သင့်ခံနိုင်ပြီး ကျိုးနွံနာခံမည် ဖြစ်သည်” ဟု ဆိုသည်။ ထိုအရာသည် ကျိုးနွံနာခံခြင်း သဘောထား ဟုတ်သလော။ ယင်းမှာ ကျိုးနွံနာခံခြင်းသဘောထား မဟုတ်ပေ။ ယင်းက မိမိ၏စိတ်နှလုံးထဲ၌ ကျိုးနွံနာခံဖို့ ရည်ရွယ်ချက်မရှိဘဲ ကျိုးနွံနာခံသော စိတ်နေစိတ်ထားကင်းမဲ့ခြင်း ဖြစ်သည်။ အကယ်၍ သင်သည် “ဘုရားသခင်ပင်ဖြစ်လင့်ကစား ကျွန်ုပ်သည် စုံစမ်းစစ်ဆေးရဦးမည်။ ဘုရင်များနှင့် ဘုရင်မများကိုပင်လျှင် ကျွန်ုပ်သည် ထိုနည်းအတိုင်း ပြုမူဆက်ဆံသည်။ ကျွန်ုပ်အား ကိုယ်တော်ပြောနေသော အရာမှာ အချည်းနှီးဖြစ်သည်။ ကျွန်ုပ်သည် ဖန်ဆင်းခံတစ်ဦး ဖြစ်သည်မှာ မှန်ကန်သော်လည်း ကျွန်ုပ်သည် ငတုံးငအမဟုတ်။ ထို့ကြောင့် ငတုံးငအကဲ့သို့ ကျွန်ုပ်ကို မဆက်ဆံနှင့်” ဟု ဆိုပါက သင့်အတွက် နိဂုံးချုပ်ပြီ။ သင်၌ သမ္မာတရားကို လက်ခံဖို့ အခြေအနေကင်းမဲ့သည်။ ထိုကဲ့သို့သော လူတို့သည် ဆင်ခြင်တုံတရား တစ်ခုတလေမျှ မရှိချေ။ ၎င်းတို့သည် ပုံမှန်လူ့သဘာဝကို ပိုင်ဆိုင်မထားသဖြင့် လူ့တိရစ္ဆာန်တစ်ကောင် မဟုတ်လော။ ဆင်ခြင်တုံတရား မရှိလျှင် လူတစ်ဦးသည် ကျိုးနွံနာခံခြင်းကို မည်ကဲ့သို့ စွမ်းဆောင်ရရှိနိုင်မည်နည်း။ ကျိုးနွံနာခံခြင်းကို စွမ်းဆောင်ရရှိဖို့အတွက် လူတစ်ဦးသည် ကျိုးနွံနာခံတတ်သော စိတ်နေစိတ်ထားကို ဦးစွာ ပိုင်ဆိုင်ထားရမည်။ ကျိုးနွံနာခံခြင်း စိတ်နေစိတ်ထားရှိမှသာလျှင် လူတစ်ဦးသည် ပြောပြစရာ ဆင်ခြင်တုံတရားတစ်ခုခု ရှိနိုင်သည်။ အကယ်၍ ထိုသူ၌ ကျိုးနွံနာခံခြင်း စိတ်နေစိတ်ထား မရှိပါက မည်သည့် ဆင်ခြင်တုံတရားမျှ မရှိပေ။ လူတို့သည် ဖန်ဆင်းခံသတ္တဝါများ ဖြစ်ကြ၏။ ၎င်းတို့သည် ဖန်ဆင်းရှင်ကို မည်ကဲ့သို့ ရှင်းလင်းစွာ သိမြင်နိုင်မည်နည်း။ လူသားမျိုးနွယ်တစ်ခုလုံးသည် နှစ်ပေါင်း ၆၀၀၀ မျှ ဘုရားသခင်၏ အကြံအစည်တစ်ခုကို အဓိပ္ပာယ်မဖော်နိုင်ဖူးချေ။ သို့ဆိုလျှင် လူတို့သည် ဘုရားသခင် ပြုလုပ်နေသည့်အရာကို အဘယ်သို့ ချက်ချင်း နားလည်နိုင်မည်နည်း။ သင် နားမလည်နိုင်ပေ။ နှစ်ထောင်ချီ၍ ဘုရားသခင် ပြုလုပ်လာနေသည့်၊ လူသားမျိုးနွယ်အား ဘုရားသခင် ထုတ်ဖော်နှင့်ပြီးသည့် အရာများစွာရှိသော်လည်း သူ့အနေဖြင့် ယင်းကို လူတို့အား နားရှင်းအောင် မပြောခဲ့လျှင် ၎င်းတို့ နားလည်ဦးမည် မဟုတ်ပေ။ သင်သည် ကိုယ်တော်၏ နှုတ်ကပတ်တော်များကို တိုက်ရိုက်အဓိပ္ပာယ်ဖြင့် နားလည်ကောင်း နားလည်နိုင်ဖွယ် ရှိသော်လည်း အနှစ်နှစ်ဆယ်ကြာပြီးနောက်တွင် အနည်းငယ်မျှသာ အမှန်တကယ် နားလည်မည်ဖြစ်သည်။ ဤသည်မှာ လူတို့နှင့် ဘုရားသခင်တောင်းဆိုသည့်အရာ ကြားထဲ၌ရှိသော ကွာဟချက် ကြီးမားသည့်ပုံ ဖြစ်သည်။ ဤအကြောင်းအရ လူတို့သည် ဆင်ခြင်တုံတရားနှင့် ကျိုးနွံနာခံခြင်း စိတ်နေစိတ်ထားကို ပိုင်ဆိုင်ထားသင့်သည်။ လူတို့သည် ပုရွက်ဆိတ်များနှင့် လောက်ကောင်များသာ ဖြစ်ကြလင့်ကစား ဖန်ဆင်းရှင်ကို ရှင်းလင်းစွာ သိမြင်ဖို့ ဆန္ဒရှိကြသည်။ ဤသည်မှာ မလျော်ကန်ဆုံး အရာတစ်ခု ဖြစ်၏။ လူအချို့က ဘုရားသခင်သည် သူ၏နက်နဲရာများကို ၎င်းတို့အား မပြောပြသည့်အပြင် သမ္မာတရားကို တိုက်ရိုက် မရှင်းပြဘဲ လူတို့အား အမြဲတစေ ရှာဖွေစေသည်ဟု အစဉ်သဖြင့် ညည်းညူကြသည်။ သို့သော် ဤအရာများအား ပြောခြင်းသည် မမှန်သည့်အပြင် ကျိုးကြောင်းလည်း မဆီလျော်ပေ။ သင့်အား ဘုရားသခင်ပြောပြထားသည့် ဤနှုတ်ကပတ်တော်များ အားလုံးအနက် မည်မျှကို သင် နားလည်သနည်း။ ဘုရားသခင်၏ နှုတ်ကပတ်တော်မည်မျှကို သင်သည် လက်တွေ့ကျင့်သုံးကြည့်နိုင်သနည်း။ ဘုရားသခင်၏အလုပ်သည် အဆင့်များဖြင့် အမြဲတမ်း ဖြစ်ပေါ်သည်။ အကယ်၍ ဘုရားသခင်သည် နောက်ဆုံးသောကာလ သူ၏အမှုအကြောင်းကို လူတို့အား အနှစ် ၂၀၀၀ က ပြောပြနှင့်ပြီးဖြစ်ခဲ့လျှင် ၎င်းတို့ နားလည်ခဲ့ပြီးဖြစ်မည်လော။ ကျေးဇူးတော်ခေတ်တွင် သခင်ယေရှုသည် အပြစ်ရှိသော လူ့ဇာတိ ပုံသဏ္ဌာန် ဖြစ်လာခဲ့သည့်အပြင် လူသားမျိုးနွယ်တစ်ရပ်လုံးအတွက် အပြစ်ဖြေရာယဇ် ဖြစ်ခဲ့သည်။ အကယ်၍ ကိုယ်တော်သည် ထိုအချိန်က လူတို့ကို ပြောပြခဲ့မည်ဆိုလျှင် မည်သူနားလည်မည်နည်း။ ယခုတွင် သင်တို့ကဲ့သို့သော လူတို့သည် အယူအဆသဘောတရားအချို့ကို နားလည်သော်လည်း ဘုရားသခင်၏ တကယ့် စိတ်နေသဘောထား၊ လူသားမျိုးနွယ်အား ချစ်ရာ၌ ဘုရားသခင်၏ ရည်ရွယ်ချက်နှင့် ထိုအချိန်က ဘုရားသခင်ပြုခဲ့သည့် အမှုအရာများ၏ မူလဇာစ်မြစ်နှင့် အမှုအရာများ၏ နောက်ကွယ်မှ အစီအစဉ်တို့ကဲ့သို့သော သမ္မာတရားများကို လူတို့သည် မည်သည့်အခါမျှ နားလည်နိုင်စွမ်း လုံးဝ ရှိမည်မဟုတ်ပေ။ ဤသည်မှာ သမ္မာတရား၏ နက်နဲမှုဖြစ်၏။ ဤသည်မှာ ဘုရားသခင်၏ အနှစ်သာရဖြစ်၏။ ယင်းကို လူတို့ အဘယ်သို့ ရှင်းလင်းစွာ သိမြင်နိုင်မည်နည်း။ သင့်အနေဖြင့် ဖန်ဆင်းရှင်အား ရှင်းလင်းစွာ သိမြင်ဖို့ဆန္ဒရှိခြင်းက လုံးလုံးလျားလျား ကျိုးကြောင်းဆီလျော်ခြင်း မရှိပေ။ သင်သည် လွန်စွာ မာနထောင်လွှားပြီး သင်၏ အစွမ်းအစများကို အထင်ကြီးသည်။ လူတို့သည် ဘုရားသခင်ကို ရှင်းလင်းစွာ သိမြင်လိုသည့်ဆန္ဒ မရှိသင့်ပေ။ ၎င်းတို့အနေဖြင့် သမ္မာတရားတချို့တလေကို နားလည်နိုင်လျှင် တော်သင့်ပြီးဖြစ်၏။ သင့်အနေဖြင့် သမ္မာတရားအနည်းငယ်ကို နားလည်ခြင်းသည် လုံလောက်သော ပြီးမြောက်အောင်မြင်ခြင်း ဖြစ်နေပြီဖြစ်သည်။ ထို့အတွက်ကြောင့် ကျိုးနွံနာခံခြင်း စိတ်နေစိတ်ထားရှိခြင်းသည် ဆင်ခြင်တုံတရားရှိခြင်း ဖြစ်သလော။ ဤသည်မှာ ဆင်ခြင်တုံတရားပြည့်သော လုပ်ဆောင်မှုတစ်ခု သေချာပေါက်ဖြစ်၏။ ကျိုးနွံနာခံခြင်း စိတ်နေစိတ်ထားနှင့် သဘောထားသည် ဖန်ဆင်းခံတိုင်း ပိုင်ဆိုင်ထားသင့်သည့် အနိမ့်ဆုံးသောအရာပင် ဖြစ်၏။

လူတစ်ဦး၏ ပြည့်မီပြီး သစ္စာစောင့်သိသော တာဝန်ထမ်းဆောင်မှုကို စွမ်းဆောင်ရရှိခြင်းနှင့် ကျိုးနွံနာခံခြင်း စိတ်နေစိတ်ထားကို ပိုင်ဆိုင်ခြင်းဟူသည်မှာ အချိန်မည်မျှ ကြာသနည်း။ ယင်းသည် သတ်မှတ်ထားသော နှစ်ကာလအရေအတွက် လိုအပ်သလော။ ယင်း၌ သတ်မှတ်ကာလဟူ၍ မရှိဘဲ လူတစ်ဦး၏ လိုက်စားမှု၊ သူ၏ ပြင်းပြသော ဆန္ဒနှင့် သမ္မာတရားအပေါ် သူ၏တောင့်တမှုအတိုင်းအတာအပေါ် မူတည်၏။ ယင်းသည် သူ၏ရှိရင်းစွဲ အသိတရား၊ ဆင်ခြင်တုံတရား၊ အစွမ်းအစနှင့် ထိုးထွင်းအမြင်အပေါ်လည်း မူတည်၏။ ကျိုးနွံနာခံခြင်း သဘောထားကို ရရှိသည့်နောက် ချက်ချင်းပင် လူတစ်ဦး၏ အပြောအဆို၊ အပြုအမူများနှင့် အမူအကျင့်တို့တွင် နောက်ထပ် ပြောင်းလဲမှုများ ရှိလာမည်ဖြစ်သည်။ ဤပြောင်းလဲမှုများမှာ အဘယ်နည်း။ ဘုရားသခင်၏အမြင်၌ ယခုတွင် သင်သည် အခြေခံအားဖြင့် ရိုးသားသောလူတစ်ဦး ဖြစ်နေပေပြီ။ အခြေခံအားဖြင့် ရိုးသားသော လူတစ်ဦးဖြစ်ခြင်းမှာ မည်သည့်အရာကို ဆိုလိုသနည်း။ ယင်းမှာ သင်၏အပြောအဆိုနှင့် အမူအကျင့်တွင် တမင်တကာ လိမ်ပြောခြင်းဟူသည့် အစိတ်အပိုင်းက လျော့ပါးသွားသည်ကို ဆိုလိုသည်။ သင်ပြောသည့်အရာ၏ ရှစ်ဆယ်ရာခိုင်နှုန်းသည် ဖြောင့်မတ်မှန်ကန်၏။ တစ်ခါတစ်ရံတွင် သိမ်ဖျင်းမှု၊ အခြေအနေများ၊ သို့မဟုတ် အခြားအကြောင်းရင်းတစ်ခုခုကြောင့် သင်သည် အမှုမဲ့အမှတ်မဲ့ လိမ်ပြောပြီးလျှင် ယင်းက ယင်ကောင်အသေကို မျိုချမိသကဲ့သို့ ကသိကအောက် ဖြစ်ရသည်။ ရက်အတန်ကြာ ဘဝင်မကျ ဖြစ်ရသည်။ သင်၏အမှားကို ဝန်ခံပြီး ဘုရားသခင်၏ ရှေ့မှောက်တွင် နောင်တရလျက် ထို့နောက်တွင် ပြောင်းလဲမှုများ ရှိလာ၏။ သင်၏ အလိမ်အညာများက နည်းသည်ထက်နည်းလာပြီး သင်၏အခြေအနေမှာ တိုးတက်လာသည်။ ဘုရားသခင်၏အမြင်တွင် သင်သည် အခြေခံအားဖြင့် ရိုးသားသောလူတစ်ဦး ဖြစ်နေပေပြီ။ လူအချို့က “အကယ်၍ တစ်စုံတစ်ယောက်သည် အခြေခံအားဖြင့် ရိုးသားလျှင် သူ၏ စိတ်သဘောထား ပြောင်းလဲသွားပြီ မဟုတ်‌လော” ဟု ဆိုကြသည်။ ယင်းက မှန်ကန်သလော။ မမှန်ကန်ပေ။ ဤသည်မှာ အမူအကျင့်ပိုင်း ပြောင်းလဲမှုသာလျှင် ဖြစ်သည်။ ဘုရားသခင်၏ အမြင်တွင် ရိုးသားသောလူတစ်ဦး ဖြစ်နေနိုင်ခြင်း၌ အနေအထိုင်နှင့် အမူအကျင့်ပိုင်း ပြောင်းလဲမှုမျှထက် ပို၍ပါဝင်သည်။ ယင်း၌ လူတစ်ဦး၏ စိတ်နေစိတ်ထားနှင့် အရေးကိစ္စများအပေါ် အမြင်သဘောထားများ၌ ပဓာနကျသော ပြောင်းလဲမှုများလည်း ပါဝင်သည်။ ထိုသူ၌ လိမ်ပြောဖို့ သို့မဟုတ် လှည့်စားဖို့ ရည်ရွယ်ချက် မရှိတော့သည့်အပြင် သူပြောဆိုလုပ်ကိုင်သည့်အရာ၌ မုသားပြောခြင်း သို့မဟုတ် လှည့်စားမှု လုံးဝ မရှိပေ။ သူ၏ စကားများနှင့် လုပ်ရပ်များသည် ပို၍ပို၍ ရိုးသားသော စကားလုံးများနှင့်အတူ ပို၍ပို၍ ဖြောင့်မတ်မှန်ကန်လာသည်။ သာဓကအားဖြင့် သင်သည် တစ်စုံတစ်ခုကို ပြုလုပ်ပြီးခြင်းရှိမရှိ အမေးခံရသောအခါ ယင်းကို ဝန်ခံပြောခြင်းက အရိုက်ခံရခြင်း သို့မဟုတ် ပြစ်ဒဏ်ပေးခံရခြင်းသို့ ဆိုက်ရောက်စေမည်ဖြစ်လျှင်ပင် သင်သည် အမှန်တရားကို ပြောနေနိုင်သေးသည်။ ယင်းကို ဝန်ခံပြောခြင်းက အရေးပါသော တာဝန်ဝတ္တရား၊ သေခြင်းကို ရင်ဆိုင်ရခြင်း သို့မဟုတ် ပျက်စီးခြင်းတို့ကို ခံရသည့်အထိ ဖြစ်ပေါ်စေလျှင်ပင် သင်သည် အမှန်တရားကို ပြောနိုင်ပြီး ဘုရားသခင်ကို ကျေနပ်စေဖို့အတွက် သမ္မာတရားကို လက်တွေ့လုပ်ဆောင်ရန် အလိုရှိလေသည်။ ဘုရားသခင်၏ နှုတ်ကပတ်တော်များအပေါ် သင်၏ ဆက်ဆံသည့် သဘောထားက အတော်ပင် ခိုင်မာလာကြောင်း ဤအရာက ပြညွှန်သည်။ မည်သည့်အချိန်၌မဆို ဘုရားသခင် သတ်မှတ်ထားသည့် လက်တွေ့လုပ်ဆောင်မှု၏ စံချိန်စံညွှန်းများ တစ်ခုခုကို ရွေးချယ်ခြင်းသည် သင့်အတွက် နည်းနည်းမျှ ပြဿနာ မဟုတ်တော့ချေ။ သင်သည် ယင်းကို အလွယ်တကူ ကြိုးပမ်းရရှိနိုင်ပြီး ပြင်ပ အခြေအနေများ၊ ခေါင်းဆောင်များနှင့် အမှုဆောင်များ၏ လမ်းညွှန်မှု၊ သို့မဟုတ် သင်၏နံဘေးတွင် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းနှင့်ဆိုင်သော အသိဟူသည့် ချုပ်ထိန်းမှုများမရှိဘဲ ယင်းကို လက်တွေ့လုပ်ဆောင်ကြည့်နိုင်သည်။ ဤအရာများကို မိမိဘာသာ အတော်ပင် သက်သောင့်သက်သာ လုပ်ဆောင်နိုင်သည်။ ပြင်ပအခြေအနေများ၏ ချုပ်ထိန်းမှုမရှိ၊ ဘုရားသခင်၏ ဆုံးမပဲ့ပြင်မှုအား ကြောက်ရွံ့မှုကြောင့် မဟုတ်သကဲ့သို့ သင့်အသိတရား၏ အပြစ်တင်မှုကြောင့်မဟုတ်၊ ပြီးလျှင် အခြားသူများ၏ လှောင်ပြောင်သရော်မှု သို့မဟုတ် ကြီးကြပ်မှုအား ကြောက်ရွံ့မှုကြောင့် လုံးဝမဟုတ်၊ ဤအရာများတစ်ခုကြောင့်မျှ မဟုတ်ဘဲ သင်သည် သင်၏ကိုယ်ပိုင် အမူအကျင့်ကို လိုလားတက်ကြွစွာ ဆန်းစစ်နိုင်သည်၊ ယင်း၏ မှန်ကန်မှုကို တိုင်းတာနိုင်သည့်အပြင် ယင်းသည် သမ္မာတရားနှင့် လိုက်လျောညီထွေခြင်းနှင့် ဘုရားသခင်အား ကျေနပ်စေခြင်း ရှိမရှိကို အကဲဖြတ်နိုင်သည်။ ထိုအဆင့်တွင် သင်သည် ဘုရားသခင်၏ အမြင်တွင် ရိုးသားသောလူတစ်ဦး ဖြစ်ခြင်းနှင့်ဆိုင်သည့် စံချိန်စံညွှန်းကို အခြေခံအားဖြင့် ပြည့်မီပြီးသား ဖြစ်လေသည်။ အခြေခံအားဖြင့် ရိုးသားသော လူတစ်ဦးဖြစ်ခြင်းသည် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံရယူဖို့အတွက် တတိယမြောက် အခြေခံသတ်မှတ်ချက်ပင် ဖြစ်သည်။

ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအား လက်ခံခြင်းအတွက် သတ်မှတ်ချက်သုံးခုအကြောင်း ငါတို့ ယခုတင် မိတ်သဟာယပြုခဲ့ကြသည်။ ပထမသတ်မှတ်ချက်မှာ မိမိ၏တာဝန်ကို ပြည့်မီအောင် ထမ်းဆောင်ခြင်းဖြစ်သည်။ ဒုတိယမှာ ကျိုးနွံနာခံခြင်း သဘောထားရှိခြင်း ဖြစ်ပြီး၊ တတိယမှာ အခြေခံအားဖြင့် ရိုးသားသော လူတစ်ဦးဖြစ်ခြင်း ဖြစ်သည်။ ဤတတိယသတ်မှတ်ချက်ကို မည်ကဲ့သို့ အကဲဖြတ်သနည်း။ စံသတ်မှတ်ချက်များမှာ အဘယ်နည်း။ (လူတစ်ဦးသည် ရည်ရွယ်ချက်ရှိရှိဖြင့် လိမ်ပြောသည့်အကြိမ်ရေ ပို၍ နည်းပါးလာပြီး အမှန်တရားကို ပို၍မကြာမကြာ ပြောသည်။) ယင်းမှာ များသောအားဖြင့် အမှန်တရားအား ပြောနိုင်ခြင်းကို ဆိုလိုသည်။ သင်တို့အားလုံးသည် ဤအရာကို အကဲဖြတ်နိုင်ရမည် မဟုတ်လော။ ရိုးသားသော လူတစ်ဦးဖြစ်ခြင်းသည် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအား လက်ခံရယူခြင်းအတွက် တတိယသတ်မှတ်ချက် ဖြစ်သည်။ ဒုတိယမှာ ကျိုးနွံနာခံခြင်း သဘောထား ရှိခြင်းဖြစ်သည်။ ယင်း၌ အသေးစိတ်အချက်အလက်အချို့ ပါဝင်လျက် အဓိကအားဖြင့် ဘုရားသခင်၏ အလုပ်ကို စေ့စေ့စပ်စပ် ကြည့်ရှုစစ်ဆေးခြင်း သို့မဟုတ် ပိုင်းခြားစိတ်ဖြာခြင်းမဟုတ်ဘဲ ကျိုးနွံနာခံသော စိတ်နေစိတ်ထား ရှိခြင်းသာ ဖြစ်သည်။ ထိုမျှမက ယင်းသည် ရိုးသားသော လူတစ်ဦးဖြစ်ဖို့ အားထုတ်ကြိုးပမ်းခြင်း၊ သင်၏အလိမ်အညာများ လျော့နည်းသွားသည့် အဆင့်တစ်ခုသို့ ရောက်ရှိခြင်းတို့ကို ဖြစ်ပေါ်စေပြီး သင်သည် များသောအားဖြင့် သင်၏ တကယ့်ခံစားချက်များကို ဖော်ပြကာ ဖြောင့်မတ်မှန်ကန်စွာ စကားပြောနိုင်သည်။ ဤတွင် အရေးကြီးဆုံး လက္ခဏာသွင်ပြင်မှာ လူတို့၏ ကိုယ်တိုင်တက်ကြွစွာ ပါဝင်လိုစိတ်အတိုင်း ပူးပေါင်းဆောင်ရွက်ခြင်း ဖြစ်ကာ ယင်းသည် တိုးတက်မှုရှိအောင် တက်ကြွစွာလုပ်ဆောင်ခြင်းနှင့် သမ္မာတရားအား လက်လှမ်းရယူဖို့ ကြိုးပမ်းခြင်းကို ဆိုလိုသည်။ ကျိုးနွံနာခံသော စိတ်နေစိတ်ထားရှိခြင်းသည် ကိုယ်တိုင်တက်ကြွစွာ ပါဝင်လိုစိတ်အတိုင်း ဖြစ်သော ရလဒ်ဖြစ်သည်။ အခြေခံအားဖြင့် ရိုးသားခြင်းဖြစ်သည့် ရိုးသားသောလူတစ်ဦး ဖြစ်လာနိုင်ခြင်းသည်လည်း ကိုယ်တိုင်တက်ကြွစွာ ပါဝင်လိုစိတ်အတိုင်းဖြစ်သော ကိစ္စတစ်ခုဖြစ်ကာ လူတစ်ဦး၏ လုံ့လဝီရိယရှိသော လိုက်စားမှု၏ ရလဒ်ဖြစ်သည်။ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအား လက်ခံရယူခြင်း၌ နောက်ထပ် အခြေခံသတ်မှတ်ချက်တစ်ခု ရှိ၏။ ပထမဦးစွာ သင်တို့ကို ငါ သဲလွန်စတစ်ခု ပေးမည်ဖြစ်ပြီး ငါပြောနေသည့်အရာကို သင်တို့ လိုက်စဉ်းစားနေလျှင် ယင်းကို သင်တို့ နားလည်သဘောပေါက်နိုင်မည် ဖြစ်သည်။ ဘုရားသခင်အား ယုံကြည်သည့် အစမှအဆုံးထိ လူတို့သည် ဤဘဝတွင် အမှားများစွာကို ပြုလုပ်ပြီးပြီလော။ ဘုရားသခင်အား ဆန့်ကျင်၍ ပုန်ကန်မှုနှင့်ဆိုင်သည့် လုပ်ရပ်များစွာ ရှိပြီးပြီလော။ (များစွာ ရှိပြီးပြီဖြစ်ပါသည်။) သို့ဆိုလျှင် လူတစ်ဦးသည် အမှားပြုလုပ်သောအခါ သို့မဟုတ် ပုန်ကန်သောအခါ မည်သည့်အရာ ပြုလုပ်သင့်သနည်း။ (သူသည် နောင်တရသော စိတ်နှလုံးရှိရမည်။) နောင်တရသော စိတ်နှလုံးရှိခြင်းသည် အသိတရားနှင့် ဆင်ခြင်တုံတရားရှိသည့် လူတစ်ဦး၏ လက္ခဏာတစ်ခု ဖြစ်၏။ အသိတရားနှင့် ဆင်ခြင်တုံတရားရှိခြင်းသည် ဘုရားသခင်၏ ကယ်တင်ခြင်းကို လက်ခံသူတစ်ဦး ပိုင်ဆိုင်ထားသင့်သည့် အနိမ့်ဆုံး အရည်အသွေးများ ဖြစ်သည်။ အသိတရားနှင့် ဆင်ခြင်တုံတရားကင်းမဲ့သောသူတို့သည် ဘုရားသခင်၏ ကယ်တင်ခြင်းကို မရရှိနိုင်ပေ။ အကယ်၍ တစ်စုံတစ်ယောက်သည် အမှားပြုလုပ်ပြီးနောက် မည်သည့်အခါမျှ နောင်တမရတတ်လျှင် သူသည် မည်သည့်အရာမျိုးဖြစ်သနည်း။ မည်သည့်အခါမျှ နောင်တမရတတ်သည့် လူတစ်ဦးသည် ဘုရားသခင်ကို အဆုံးထိ လိုက်နိုင်သလော။ သူ၌ တကယ့်ပြောင်းလဲမှု ရှိနိုင်သလော။ (မရှိနိုင်ပါ။) အဘယ့်ကြောင့် မရှိနိုင်သနည်း။ (အဘယ့်ကြောင့်ဆိုသော် သူ၌ နောင်တရသော စိတ်နှလုံးမရှိခြင်း ဖြစ်သည်။) အသေအချာပင်။ ပြီးလျှင် ဤအရာက ငါတို့ကို နောက်ဆုံးသတ်မှတ်ချက်သို့ ခေါ်ဆောင်လေသည်။ လူတစ်ဦးသည် နောင်တရသော စိတ်နှလုံးရှိရမည်။ ဘုရားသခင်နောက်လိုက်နေစဉ်တွင် ၎င်းတို့၏ မိုက်မဲမှုနှင့် မသိနားမလည်မှုတို့ကြောင့်လည်းကောင်း၊ ၎င်းတို့၏ အမျိုးမျိုးသော ဖောက်ပြန်သောစိတ်သဘောထားများကြောင့်လည်းကောင်း လူတို့သည် မိမိတို့ကိုယ်ကို ပုန်ကန်သောသူများအဖြစ် မကြာခဏ ထုတ်ဖော်ကြပြီး တစ်ခါတစ်ရံတွင် ဘုရားသခင်ကို နားလည်မှုလွဲကြ၏၊ သို့မဟုတ် ဘုရားသခင်ကို မကျေမနပ် ပြောကြသည်။ ၎င်းတို့သည် လမ်းလွဲသွားကြပြီး အချို့မှာ ဘုရားသခင်နှင့်ပတ်သက်၍ အယူအဆများပင် ပေါ်ပေါက်လာကြသည်၊ အပျက်သဘောပင် ဆောင်လာကြကာ ၎င်းတို့၏ အလုပ်တွင် အချိန်တစ်ခုကြာအောင် ပေါ့လျော့လာကြပြီး ၎င်းတို့၏ ယုံကြည်ခြင်းကို ဆုံးရှုံးကြသည်။ လူတို့၏ အသက်တာများ၌ အဆင့်တစ်ခုစီတိုင်းတွင် ပုန်ကန်သော အပြုအမူများ ထွက်ပေါ်တတ်၏။ ၎င်းတို့သည် မိမိတို့၏ စိတ်နှလုံးများတွင် ဘုရားသခင်ရှိပြီး တစ်စုံတစ်ရာ ဖြစ်ပျက်သောအခါ သူအမှုပြုနေသည်ကို သိသော်လည်း တစ်ခါတစ်ရံ ထိုအချက်ကို စဉ်းစား၍မရနိုင်ကြချေ။ အပေါ်ယံအားဖြင့် ၎င်းတို့သည် ကျိုးနွံနာခံနိုင်ကြသော်လည်း ယင်းကို စိတ်ထဲတွင် တကယ်ကို လက်မခံနိုင်ကြချေ။ စိတ်ထဲတွင် ၎င်းတို့ လက်မခံနိုင်သည်ကို မည်သည့်အရာက ပေါ်လွင်စေသနည်း။ ဤအရာ သိသာထင်ရှားသည့် နည်းလမ်းတစ်ခုမှာ အရာရာကို သိသော်လည်း ၎င်းတို့သည် ၎င်းတို့ လုပ်ဆောင်သည့်အရာကို တကယ်ကို ဘေးဖယ်မထားနိုင်သကဲ့သို့ ၎င်းတို့၏ အမှားများကို ဝန်ခံပြီး “ဘုရားသခင်၊ ကျွန်ုပ် မှားခဲ့ပါတယ်။ ကျွန်ုပ် ထိုသို့ နောက်ထပ် ပြုမူတော့မည် မဟုတ်ပါ။ ကျွန်ုပ်သည် ကိုယ်တော်၏ ရည်ရွယ်ချက်များကို ရှာဖွေပြီး ကျွန်ုပ်အား ကိုယ်တော် လုပ်စေချင်သည့်အတိုင်း လုပ်ဆောင်ပါမည်။ ကိုယ်တော့်ကို ကျွန်ုပ် အလေးဂရုပြုလေ့ မရှိခဲ့ပါ။ ကျွန်ုပ်၏ ဝိညာဉ်ရင့်ကျက်မှုမှာ သေးငယ်ခဲ့သည်၊ ကျွန်ုပ် မိုက်မဲပြီး မသိနားမလည်ခဲ့သည့်အပြင် မကြာခဏ ပုန်ကန်ခဲ့သည်။ ယင်းကို ယခု ကျွန်ုပ် သိပါ၏” ဟု ပြောဖို့ ဘုရားသခင်ရှေ့သို့ မလာနိုင်ကြချေ။ လူတို့သည် မိမိတို့၏အမှားများကို ဝန်ခံနိုင်လျှင် ၎င်းတို့၌ မည်သည့်သဘောထား ရှိကြသနည်း။ (၎င်းတို့ ပြောင်းလဲမှုတစ်ခု ပြုလုပ်ချင်ကြပါသည်။) လူတို့သည် အသိတရားနှင့် ဆင်ခြင်တုံတရားရှိပြီး သမ္မာတရားကို တမ်းတသည့်တိုင် ၎င်းတို့သည် မိမိကိုယ်ကို ပြန်လည်ဆင်ခြင်သုံးသပ်ဖို့နှင့် အမှားများပြုလုပ်ပြီးနောက် ပြောင်းလဲမှုတစ်ခု ပြုလုပ်ဖို့ မည်သည့်အခါမျှ နားမလည်ဘဲ ထိုအစား အတိတ်သည် အတိတ်ဖြစ်သည်ဟု ယုံကြည်ပြီး ၎င်းတို့ မမှားယွင်းဟု သေချာစွာခံစားကြရပါက ဤအရာက မည်သည့် စိတ်သဘောထားမျိုးကို ပြသနည်း။ မည်သည့် အပြုအမူမျိုးနည်း။ ထိုသို့သော အပြုအမူ၏ အနှစ်သာရမှာ အဘယ်နည်း။ (စိတ်နှလုံးမာကျောခြင်း ဖြစ်သည်။) ထိုသို့သော လူတို့သည် စိတ်နှလုံးမာကျောကြပြီး မည်သည့်အရာ ဖြစ်ပျက်ပါစေ၊ ယင်းမှာ ၎င်းတို့ လိုက်လျှောက်သည့် လမ်းကြောင်း ဖြစ်သည်။ ထိုသို့သော လူတို့ကို ဘုရားသခင် မနှစ်သက်ပေ။ နိနေဝေမြို့သားများအား ဘုရားသခင်၏ နှုတ်ကပတ်တော်များကို ဖော်ပြချိန်တွင် ယောနက မည်သည့်အရာကို ပြောခဲ့သနည်း။ (“အရက်လေးဆယ်လွန်သော်၊ နိနေဝေမြို့သည် ပျက်စီးခြင်းသို့ရောက်လိမ့်မည်။” (ယောနဝတ္ထု ၃:၄)) ဤစကားများကို နိနေဝေမြို့သားများက မည်သို့ တုံ့ပြန်ခဲ့ကြသနည်း။ ၎င်းတို့ကို ဘုရားသခင် ဖျက်ဆီးတော့မည်ကို ၎င်းတို့ သိမြင်သောအခါ လျှော်တေအဝတ်နှင့် ပြာများကို ဝတ်ဆင်ရန်၊ ဘုရားသခင်ထံ ၎င်းတို့၏ အပြစ်များကို ဝန်ချရန်နှင့် မကောင်းမှုလမ်းကြောင်းကို စွန့်ပစ်ရန် အလျင်အမြန် ဆောင်ရွက်ခဲ့ကြသည်။ ဤသည်မှာ နောင်တရခြင်းဟု ဆိုလိုသောအရာ ဖြစ်သည်။ အကယ်၍ လူသည် နောင်တရနိုင်လျှင် ယင်းသည် လူသားအား အလွန်ကြီးမားသော အခွင့်အရေးပေး၏။ ယင်းမှာ မည်သည့် အခွင့်အရေး ဖြစ်သနည်း။ ယင်းသည် ဆက်လက် အသက်ရှင်ဖို့ အခွင့်အရေး ဖြစ်သည်။ စစ်မှန်သော နောင်တမရှိဘဲနှင့် သင်၏ တာဝန်ထမ်းဆောင်မှုတွင်ဖြစ်စေ၊ ကယ်တင်ခြင်းအတွက် သင်၏ လိုက်စားမှုတွင် ဖြစ်စေ ရှေ့ဆက်သွားဖို့ ခက်ခဲပေမည်။ အဆင့်တိုင်းတွင် သင့်ကို ဘုရားသခင် ဆုံးမပဲ့ပြင်နေချိန်ဖြစ်စေ၊ ရိုက်နှက်နေချိန်ဖြစ်စေ၊ သင့်ကို သူ သတိပေးပြီး တိုက်တွန်းနေချိန်တွင်ဖြစ်စေ သင်နှင့် ဘုရားသခင်ကြားတွင် သဘောကွဲလွဲမှု ဖြစ်ပေါ်ခဲ့သရွေ့ သို့တိုင်အောင် သင်သည် မပြောင်းလဲဘဲ သင်၏ စိတ်ကူးများ၊ ရှုထောင့်အမြင်များနှင့် သဘောထားများကို ဖက်တွယ်ထားလျှင် သင်၏ ခြေလှမ်းများ ရှေ့သို့ ဦးတည်သော်လည်း သင်နှင့် ဘုရားသခင်ကြားရှိ သဘောကွဲလွဲမှု၊ သူနှင့်သက်ဆိုင်သည့် သင်၏ နားလည်မှုလွဲခြင်းများ၊ သူ့အပေါ် သင်၏ စောဒကတက်ခြင်းများနှင့် ပုန်ကန်မှုတို့သည် ပြုပြင်မခံရသကဲ့သို့ သင်၏ စိတ်နှလုံးသည်လည်း ပြန်ပြောင်းခြင်းမရှိပေ။ ထိုအခါ ဘုရားသခင်အနေဖြင့် သင့်ကို ဖယ်ရှားရှင်းလင်းလိမ့်မည် ဖြစ်သည်။ သင်သည် လက်ရှိ တာဝန်ကို မစွန့်လွှတ်သေးဘဲ သင်၏တာဝန်ကို ထိန်းသိမ်းထားဆဲဖြစ်ကာ ဘုရားသခင် တာဝန်ပေးစေခိုင်းထားသည့် အရာအတွက် အနည်းငယ် သစ္စာရှိပြီး လူများက ဤအရာကို လက်ခံနိုင်ဖွယ်အဖြစ် မြင်သော်ငြားလည်း အမှုအရာတစ်ခု ရှိသေးသည်။ သင်နှင့် ဘုရားသခင်ကြားမှ အချေအတင်ငြင်းခုံမှုသည် ရေရှည် အစိုင်အခဲတစ်ခု ဖြစ်သွားပြီးဖြစ်သည်။ သင်သည် ယင်းကို ဖြေရှင်းဖို့ သမ္မာတရားကို အသုံးမပြုရသေးဘဲ ဘုရားသခင်၏ ရည်ရွယ်ချက်များနှင့် သက်ဆိုင်သည့် စစ်မှန်သော နားလည်မှုကို မရရှိသေးပေ။ အကျိုးဆက်အနေဖြင့် ဘုရားသခင်ကို သင်၏အထင်လွဲမှုသည် နက်ရှိုင်းလာကာ ဘုရားသခင်က အပြစ်ရှိပြီး သင်သည် တရားမမျှတစွာ ဆက်ဆံခံရသည်ဟု သင် အစဉ်သဖြင့် တွေးတောနေသည်။ ဤသည်မှာ သင်သည် မပြောင်းလဲရသေးဟု အဓိပ္ပာယ်ရသည်။ သင်၏ ပုန်ကန်မှု၊ သင်၏ အယူအဆများနှင့် ဘုရားသခင်အပေါ် သင်၏ အထင်လွဲခြင်းများသည် ရှိမြဲရှိနေကာ ယင်းက သင့်အား ကျိုးနွံနာခံသည့် စိတ်နေစိတ်ထားတစ်ခု မရှိအောင် ဖြစ်စေသည်၊ ဘုရားသခင်အပေါ် အစဉ် ပုန်ကန်ပြီး ဆန့်ကျင်စေသည်။ ဤလူစားမျိုးသည် ဘုရားသခင်ကို ဆန့်ကျင်ပုန်ကန်သည့်၊ ခုခံသည့်၊ ပြီးလျှင် နောင်တရဖို့ ခေါင်းမာစွာ ငြင်းဆန်သည့် လူတစ်ဦး မဟုတ်သလော။ ဘုရားသခင်သည် လူတို့ ပြောင်းလဲဖို့ကို အဘယ်ကြောင့် ဤကဲ့သို့ အလေးထားသနည်း။ အဖန်ဆင်းခံ သတ္တဝါတစ်ဦးသည် ဖန်ဆင်းရှင်ကို မည်သည့် သဘောထားဖြင့်ဆက်ဆံသင့်သနည်း။ ဖန်ဆင်းရှင်က မည်သည့်အရာကို လုပ်ဆောင်သည်ဖြစ်သည် မှန်ကန်သည်ဟု အသိအမှတ်ပြုသော သဘောထားတစ်ခု ဖြစ်သည်။ ဤအရာကို သင် အသိအမှတ်မပြုပါက ဖန်ဆင်းရှင်သည် သမ္မာတရား၊ လမ်းခရီးနှင့် အသက်ဖြစ်သည်ဆိုသည်မှာ သင့်အဖို့ အနှစ်သာရမဲ့သော စကားများသာ ဖြစ်လိမ့်မည်။ ယင်းမှာ မှန်ကန်ပါက၊ သင်သည် ကယ်တင်ခြင်းကို ရရှိနိုင်သေးသလော။ သင် မရရှိနိုင်ချေ။ သင်သည် အရည်အချင်း ပြည့်မီမည် မဟုတ်ပေ။ ဘုရားသခင်သည် သင်ကဲ့သို့သော လူများကို မကယ်တင်ပေ။ “လူတို့ နောင်တရသော စိတ်နှလုံးရှိဖို့နှင့် ပြောင်းလဲမှုတစ်ခု ပြုလုပ်ဖို့ ၎င်းတို့ သိရှိရန် ဘုရားသခင် တောင်းဆိုသည်။ သို့သော် ကျွန်ုပ်သည် ပြောင်းလဲမှု မပြုလုပ်ရသေးသည့် အမှုအရာများစွာရှိသည်။ ယင်းကို လုပ်ဆောင်ဖို့ ကျွန်ုပ်၌ အချိန်ရှိသေးပါသလား” ဟု ပြောသောသူ အချို့ရှိ၏။ အချိန်ရှိပါသေးသည်။ ထို့အပြင် အချို့က “ကျွန်ုပ်သည် မည်သည့်အရာများတွင် ပြောင်းလဲရမည်နည်း။ အတိတ်မှ အရာများသည် ကုန်လွန်သွားပြီဖြစ်သကဲ့သို့ မေ့လျော့ခံရပေသည်”ဟု ပြောကြသည်။ သင်၏ စိတ်သဘောထား မပြောင်းလဲသရွေ့ သင်၏ လုပ်ရပ်များတွင် မည်သည့်အရာက သမ္မာတရားနှင့် မကိုက်ညီသကဲ့သို့ မည်သည့်အရာက ဘုရားသခင်နှင့် သဟဇာတဖြစ်ခြင်း မရှိသည်ကို သင် သိရှိလာခြင်းမရှိသရွေ့ သင်နှင့် ဘုရားသခင်ကြား တည်ရှိသော ထိုအထုံးသည် မဖြေရသေးပေ။ ဤပြဿနာကို မဖြေရှင်းရသေးပေ။ ဤစိတ်သဘောထားသည် သင့်အတွင်းတွင် ရှိ၏။ ဘုရားသခင်ကို ပုန်ကန်သည့် ထိုအတွေး၊ ရှုထောင့်နှင့် သဘောထားတို့သည် သင့်အတွင်းတွင် ရှိ၏။ မှန်ကန်သော အခြေအနေများ ဖြစ်ပေါ်လျှင်ဖြစ်ပေါ်ချင်း သင်၏ ဤရှုထောင့်သည် နောက်တစ်ဖန် ထွက်ပေါ်လိမ့်မည်ဖြစ်ပြီး ဘုရားသခင်နှင့် သင်၏ သဘောကွဲလွဲမှုသည် ပြန်ဖြစ်လိမ့်မည်။ ထို့ကြောင့် အတိတ်ကို သင် ပြင်ကောင်းပြင်မည် မဟုတ်သော်လည်း အနာဂတ်တွင် ဖြစ်ပျက်မည့်အရာများကို သင် ပြုပြင်ရမည်။ ယင်းတို့ကို မည်သို့ ပြုပြင်ရမည်နည်း။ သင်သည် အပြောင်းအလဲတစ်ခု ပြုလုပ်ရမည်ဖြစ်ပြီး သင်၏ စိတ်ကူးများနှင့် ရည်ရွယ်ချက်များကို ဘေးဖယ်ထားရမည်။ ဤယတိပြတ်ဆုံးဖြတ်ချက် သင်၌ ရှိသည်နှင့်တစ်ပြိုင်နက် သင်၌ရှိသော သဘောထားမှာလည်း အလိုအလျောက် ကျိုးနွံနာခံခြင်း သဘောထားတစ်ခု ဖြစ်လိမ့်မည်။ သို့သော် သာ၍ အနည်းငယ် တိကျစွာဆိုရလျှင် ယင်းမှာ ဖန်ဆင်းရှင်ဖြစ်သည့် ဘုရားသခင်အပေါ် ဆက်ဆံရာ၌ လူတို့၏ ပြန်လှည့်လာသည့် သဘောထားတစ်ခုဖြစ်၏။ ယင်းသည် ဖန်ဆင်းရှင်က သမ္မာတရား၊ လမ်းခရီးနှင့် အသက်ဖြစ်သည်ဟူသော အမှန်တရားကို အသိအမှတ်ပြုခြင်းနှင့် အတည်ပြုခြင်းတစ်ခု ဖြစ်သည်။ သင်သည် မိမိကိုယ်ကို ပြန်လှည့်လာနိုင်ပါက မှန်ကန်သည်ဟု သင် ထင်သောအရာများ သို့မဟုတ် ဖောက်ပြန်ပျက်စီးသော လူသားမျိုးနွယ်က စုပေါင်း၍ မှန်ကန်သည်ဟု ထင်သောအရာများကို သင် ဘေးဖယ်ထားနိုင်သည်ဟု ဤအရာက ပြ၏၊ ပြီးလျှင် ယင်းအစား ဘုရားသခင်၏ နှုတ်ကပတ်တော်များက သမ္မာတရားဖြစ်ပြီး အပြုသဘောဆောင်သော အရာများဖြစ်သည်ကို သင် အသိအမှတ်ပြုနေခြင်း ဖြစ်သည်။ ဤသဘောထားမျိုး သင်၌ ရှိနိုင်ပါက ယင်းသည် ဖန်ဆင်းရှင်၏ ကိုယ်ပိုင်လက္ခဏာနှင့် သူ၏အနှစ်သာရတို့နှင့် သက်ဆိုင်သော သင်၏ အသိအမှတ်ပြုခြင်းအား သက်သေပြပေသည်။ ဤသည်မှာ ပြဿနာကို ဘုရားရှုမြင်ပုံဖြစ်သောကြောင့် လူသား၏ ပြောင်းလဲမှုကို အထူးသဖြင့် အရေးကြီးသည်ဟု သူ ယူဆလေသည်။

“အကယ်၍ လူတစ်ဦးသည် မည်သည့်အမှားမျှ ပြုလုပ်မထားပါက အဘယ့်ကြောင့် ပြောင်းလဲဖို့ လိုအပ်သနည်း” ဟု ပြောသောသူအချို့ ရှိသည်။ လောလောဆယ်တွင် မည်သည့်အမှားမျှ ပြုလုပ်မထားလျှင်ပင် သင်သည် ပထမဦးစွာ နောင်တရခြင်းနှင့်ဆိုင်သည့် သမ္မာတရားကို နားလည်ထားရမည်။ ဤသည်မှာ သင်အဆင်သင့်ဖြစ်ထားသင့်သည့် အရာတစ်ခု ဖြစ်သည်။ သင်သည် သမ္မာတရားကို နားလည်သည်နှင့်တစ်ပြိုင်နက် သင်ပြုလုပ်ခဲ့သည့် အရာတချို့သည် မလျော်ကန်ကြောင်း တွေ့ရှိရမည်ဖြစ်ပြီး သင်၏ ရည်ရွယ်ချက်များ၊ စိတ်နေစိတ်ထားတို့နှင့် ဆိုင်သည့် ပြဿနာများကို ဖော်ထုတ်တွေ့ရှိမည် ဖြစ်သည်။ ဆိုလိုသည်မှာ သင်၏ စိတ်သဘောထားရှိ ပြဿနာများ ဖြစ်သည်။ ဤအရာများကို သင် သတိမထားမိလိုက်ဘဲ အပြင်ပန်းသို့ ပေါ်ထွက်လာမည် ဖြစ်ပြီး ဘုရားသခင်နှင့် သင်၏ ဆက်ဆံရေးသည် အမှန်တွင် လူသားနှင့် ဘုရားသခင်ကြားထဲမှ ရိုးရှင်းသော ဆက်ဆံရေး မဟုတ်ကြောင်း သင့်ကို မြင်တွေ့စေမည်ဖြစ်သည်။ ဘုရားသခင်သည် ဘုရားဖြစ်နေဆဲဖြစ်ကာ သင်မူကား စံချိန်စံညွှန်းကို မပြည့်မီသည့် ဖန်ဆင်းခံတစ်ဦးပင် ဖြစ်သည်။ လူတို့သည် ၎င်းတို့၏ သင့်တော်သောနေရာတို့တွင် နေရန် ပျက်ကွက်သည့်၊ ၎င်းတို့ ပြီးမြောက်ရမည့်အရာကို ပျက်ကွက်သည့် ကိစ္စများတွင် တစ်နည်းဆိုရလျှင် ၎င်းတို့သည် ၎င်းတို့၏ တာဝန်တွင် ပျက်ကွက်လျှင် ယင်းသည် ၎င်းတို့၏ စိတ်ထဲတွင် အထုံးတစ်ခု ဖြစ်လာလိမ့်မည်။ ဤသည်မှာ အလွန့်အလွန် လက်တွေ့ကျသော ပြဿနာဖြစ်ပြီး ဖြေရှင်းမှဖြစ်မည့် အရာဖြစ်သည်။ ထို့ကြောင့် ဤအရာကို မည်သို့ဖြေရှင်းရမည်နည်း။ လူတို့တွင် မည်သည့်သဘောထားမျိုး ရှိရမည်နည်း။ အခြားအရာအားလုံးမတိုင်မီ ၎င်းတို့သည် မိမိတို့ကိုယ်ကို ပြောင်းလဲလိုစိတ် ရှိရမည်။ သို့ဆိုလျှင် ဤပြောင်းလဲမှုပြုဖို့ ဆန္ဒရှိခြင်းကို မည်ကဲ့သို့ လက်တွေ့လုပ်ဆောင်သင့်သနည်း။ ဥပမာအနေဖြင့် လူတစ်ဦးသည် နှစ်နှစ်သုံးနှစ်မျှ ခေါင်းဆောင်တစ်ဦး ဖြစ်သော်လည်း သူ၌ အစွမ်းအစ နိမ့်ပါးသဖြင့် သူ၏အလုပ်တာဝန်ကို ကောင်းစွာ မလုပ်ဆောင်၊ မည်သည့်အခြေအနေကိုမျှ ရှင်းလင်းစွာ မမြင်တွေ့နိုင်၊ ပြဿနာများကို ဖြေရှင်းဖို့အတွက် သမ္မာတရားအား မည်သို့အသုံးပြုရမည်ကို မသိ၊ ပြီးလျှင် တကယ့်အလုပ် တစ်ခုတလေမျှ မလုပ်ဆောင်နိုင်ပေ။ ထို့ကြောင့် ထိုသူသည် ဖြုတ်ချခြင်းခံရလေသည်။ ထုတ်ပယ်ခြင်းခံရပြီးနောက် သူသည် ကျိုးနွံနာခံနိုင်သည်၊ သူ၏တာဝန်ကို ဆက်လက်ထမ်းဆောင်သည်၊ ပြီးလျှင် ပြောင်းလဲလိုစိတ် ရှိသည်ဆိုလျှင် သူ ဘာလုပ်သင့်သနည်း။ ပထမအနေဖြင့် “ဘုရားသခင်သည် ပြုလုပ်နေသည်မှာ အမှားမရှိပေ။ ကျွန်ုပ်၏ အစွမ်းအစမှာ အလွန်တရာ ညံ့ဖျင်းပြီး ကျွန်ုပ်သည် ကာလကြာရှည်စွာ တကယ့်အလုပ်ကို မလုပ်ခဲ့သေး၊ ထိုအစား အသင်းတော်၏ အလုပ်နှင့် ညီအစ်ကိုမောင်နှမများ၏ အသက်ဝင်ရောက်မှုတို့ကိုသာ ကြန့်ကြာစေခဲ့ပြီဖြစ်သည်။ ဘုရားသခင်၏ အိမ်တော်သည် ကျွန်ုပ်အား ချက်ချင်း မမောင်းထုတ်ခဲ့သည်မှာ ကံကောင်းလှသည်။ ကျွန်ုပ်သည် တကယ်ပင် အတော်လေး အရှက်မဲ့နေကာ ကျွန်ုပ်၏ ရာထူးနေရာကို ဤကာလတစ်လျှောက်လုံး မြဲမြံစွာ ဆုပ်ကိုင်ထားသည့်အပြင် ကြီးမားသောအလုပ် လုပ်ဆောင်ထားပြီဟုပင် မိမိကိုယ်ကို ယုံကြည်မိသည်။ ကျွန်ုပ် မတော်တရော်ဖြစ်လှပါတကား” ဟူ၍ ဤသို့ နားလည်ထားသင့်သည်။ မိမိကိုယ်ကို မုန်းတီးမှုနှင့် နောင်တစိတ်ကို ခံစားရနိုင်ခြင်းသည် ပြောင်းလဲမှုပြုဖို့ ဆန္ဒရှိခြင်း၏ ဖော်ပြချက်တစ်ခု ဟုတ်သလော၊ မဟုတ်သလော။ သူသည် ဤအရာကို ပြောနိုင်ပါက သူ၌ ဆန္ဒရှိနေသည်ကို ဆိုလိုသည်။ သူ၏စိတ်နှလုံးထဲ၌ “ကာလကြာရှည်စွာ ကျွန်ုပ်၏ ရာထူးနေရာတွင် ခေါင်းဆောင်တစ်ဦးအဖြစ် အဆင့်အတန်း၏ အကျိုးအမြတ်များအတွက် ကျွန်ုပ်အမြဲတမ်း ကြိုးပမ်းခဲ့ပြီး ဖြစ်သည်။ ကျွန်ုပ်သည် အယူဝါဒကို အမြဲတမ်း ဟောပြောပြီး မိမိကိုယ်ကို အယူဝါဒဖြင့် ပြင်ဆင်နေခဲ့သည်။ အသက်ဝင်ရောက်မှုအတွက် ကျွန်ုပ်မကြိုးပမ်းခဲ့ချေ။ ယခု ဖြုတ်ချခံရပြီးနောက်မှသာ ကျွန်ုပ်သည် အဘယ်မျှပင် ချို့ငဲ့နေသည့်အပြင် လိုအပ်နေသည်ကို မြင်တွေ့မိသည်။ ဘုရားသခင်သည် မှန်သောအရာကို လုပ်ဆောင်ခဲ့သည်၊ ကျွန်ုပ်သည် ကျိုးနွံနာခံရမည်ဖြစ်သည်။ အတိတ်တွင် ကျွန်ုပ်၌ အဆင့်အတန်း ရှိခဲ့ပြီး ညီအစ်ကိုမောင်နှမများက ကျွန်ုပ်ကို ကောင်းစွာ ဆက်ဆံခဲ့ကြသည်။ ကျွန်ုပ်သွားလေရာရာ၌ ၎င်းတို့က ဝိုင်းရံတတ်ကြသည်။ ယခုအခါတွင်မူ မည်သူကမျှ ကျွန်ုပ်အား မည်သည့်အာရုံကိုမျှ မစိုက်ကြတော့ဘဲ ကျွန်ုပ် ပစ်ပယ်ခံရပြီ။ ဤသည်မှာ ကျွန်ုပ်ရထိုက်သောအရာ၊ ကျွန်ုပ်ထိုက်တန်သည့် ဝဋ်လည်ခြင်းပင် ဖြစ်၏။ ထိုမျှမက ဖန်ဆင်းခံတစ်ဦးသည် ဘုရားသခင်၏ရှေ့မှောက်၌ အဘယ်သို့များ အဆင့်အတန်းတစ်ခုခု ရှိနိုင်မည်နည်း။ လူတစ်ဦး၏ အဆင့်အတန်းသည် အဘယ်မျှ မြင့်မားသည်ဖြစ်စေ ယင်းသည် အဆုံးသတ်လည်း မဟုတ်သကဲ့သို့ ပန်းတိုင်လည်း မဟုတ်ပေ။ ဘုရားသခင်က ကျွန်ုပ်ကို တာဝန်ပေးစေခိုင်းချက် ပေးအပ်သည်မှာ ကျွန်ုပ်အနေဖြင့် မိမိ၏ အရှိန်အဝါကို သုံးနိုင်ဖို့ သို့မဟုတ် ကျွန်ုပ်၏အဆင့်အတန်းကို မွေ့လျော်နိုင်ဖို့ မဟုတ်ဘဲ ကျွန်ုပ်၏တာဝန်ကို ထမ်းဆောင်နိုင်ဖို့နှင့် ကျွန်ုပ်တတ်နိုင်သမျှကို လုပ်ဆောင်ရဖို့ ဖြစ်ပေသည်။ ကျွန်ုပ်သည် ဘုရားသခင်၏ အချုပ်အခြာအာဏာနှင့် ဘုရားအိမ်တော်၏ အစီအစဉ်များအပေါ် ကျိုးနွံနာခံခြင်း သဘောထား ရှိသင့်သည်။ ကျိုးနွံနာခံခြင်းဟူသည် ခက်ခဲကောင်းခက်ခဲမည် ဖြစ်သော်လည်း ကျွန်ုပ် ကျိုးနွံနာခံရမည်။ ဘုရားသခင်သည် ပြုလုပ်နေသည်မှာ မမှားဘဲ အကယ်၍ ကျွန်ုပ်၌ အကြောင်းပြချက်များ ထောင်နှင့်၊ သောင်းနှင့် ချီ၍ ရှိခဲ့လျှင်ပင် ယင်းတို့တစ်ခုမျှ သမ္မာတရား ဖြစ်မည်မဟုတ်ပေ။ ဘုရားသခင်အား ကျိုးနွံနာခံခြင်းသည် သမ္မာတရားဖြစ်၏” ဟု ဆိုလျှင် ဤသည်တို့မှာ ပြောင်းလဲလိုစိတ်ရှိခြင်း၏ ဖော်ပြချက်များအတိအကျ ဖြစ်သည်။ ထို့ပြင် လူတစ်ဦးသည် ဤအရာများအားလုံးကို ပိုင်ဆိုင်ထားဖို့ဆိုပါက ဘုရားသခင်သည် ထိုကဲ့သို့သော လူတစ်ဦးကို မည်ကဲ့သို့ အကဲဖြတ်နိုင်မည်နည်း။ ဘုရားသခင်က ဤသည်မှာ အသိတရားနှင့် ဆင်ခြင်တုံတရားရှိသည့် လူဖြစ်သည်ဟု ဆိုမည်။ ဤအကဲဖြတ်ချက်က မြင့်မားသလော။ ယင်းမှာ လွန်ကဲစွာ မြင့်မားသည်မဟုတ်ပေ။ အသိတရားနှင့် ဆင်ခြင်တုံတရားရှိခြင်းတစ်ခုတည်းသည် ဘုရားသခင်၏ စုံလင်အောင်ပြုခြင်း ခံရရန် စံချိန်စံညွှန်းများကို မပြည့်မီပေ။ သို့သော် ဤလူစားမျိုးနှင့်ပတ်သက်၍ ယင်းသည် သေးငယ်သော ပြီးမြောက်အောင်မြင်မှု မဟုတ်တော့ပေ။ ကျိုးနွံနာခံနိုင်ခြင်းသည် အဖိုးတန်၏။ ဤအရာနောက်တွင် သူ့အပေါ် ဘုရားသခင်၏အမြင်ကို ပြောင်းလဲစေဖို့ ကြိုးပမ်းသည့်ပုံသည် မည်သည့်လမ်းကို သူရွေးချယ်သည် ဟူသည့်အပေါ် မူတည်၏။ သူသည် အမှန်တကယ် နောင်တ မရသေးသည့်အပြင် သူ၌ အဆင့်အတန်းမရှိသောကြောင့် သူသည် မိမိ၏တာဝန်၌ သစ္စာစောင့်သိခြင်း မရှိဘဲ အမြဲတမ်း ဝတ်ကျေတမ်းကျေ လုပ်နေပါက သူ့အတွက် လုံးဝ နိဂုံးချုပ်ပြီဖြစ်သည်။ ထိုသူသည် ဖယ်ရှားရှင်းလင်းခံရမည်။ အကယ်၍ သူသည် မကျေနပ်ချက်များကို သိုထားဆဲဖြစ်ပြီး “ကျွန်ုပ် ခေါင်းဆောင်တစ်ဦး ဖြစ်စဉ်အချိန်အတွင်း များစွာ ဒုက္ခခံစားခဲ့သည်။ ပြီးလျှင် ကောင်းကျိုးများမရှိလျှင်ပင် ခဲယဉ်းသောအလုပ် ရှိခဲ့သည်။ ကျွန်ုပ်သည် တကယ့်အလုပ်ကို မလုပ်ခဲ့ဟု ၎င်းတို့ဆိုသော်လည်း ကျွန်ုပ် အတော်များများ လုပ်ဆောင်ခဲ့သည်။ ကျွန်ုပ်သည် ရလဒ်တစ်ခုခုကို စွမ်းဆောင်ခြင်း ရှိသည်ဖြစ်စေ၊ မရှိသည်ဖြစ်စေ အနည်းဆုံး ကျွန်ုပ်သည် အလဟဿ မနေခဲ့ပေ။ ကျွန်ုပ်သည် အလဟဿ မနေခဲ့သောကြောင့်ပင် ဘုရားသခင်သည် ကျွန်ုပ်ကို လက်လွတ်စပယ်ကြီး ဖယ်ရှားရှင်းလင်းခြင်း မပြုသင့်ပေ။ အဆင့်အတန်းမရှိဘဲနှင့်ပင် ကျွန်ုပ်ကို ထိုထိုဤဤ လုပ်ဆောင်ဖို့ အခိုင်းခံနေရဆဲဖြစ်သည်။ ဤသည်မှာ ကျွန်ုပ်ကို ကစားနေခြင်း မဟုတ်လော” ဟု ညည်းညူသည်။ အကယ်၍ လူစားထိုးခံရပြီးနောက် သူသည် မည်သည့်တာဝန်ကိုမျှ ထမ်းဆောင်ဖို့ စိတ်အားထက်သန်မှုတစ်ခုမျှ မရှိတော့လျှင် ဤနေရာ၌ သစ္စာစောင့်သိမှု သို့မဟုတ် ကျိုးနွံနာခံမှု တစ်ခုတလေ ရှိသလော။ ထိုသူ၌ သစ္စာစောင့်သိမှု မရှိ၊ ကျိုးနွံနာခံမှု မရှိသည့်အပြင် ပြောင်းလဲလိုစိတ် မရှိပေ။ သူ၌ ဤအရာတစ်ခုမျှ မရှိချေ။ ဤသည်မှာ သနားချင့်စဖွယ် ကောင်းသည်မဟုတ်လော။ ယင်းမှာ သနားချင့်စဖွယ် ကောင်းလွန်းအားကြီး၏။ ထိုသူသည် ဤနှစ်ကာလများတစ်လျှောက် အချည်းနှီး ယုံကြည်ခဲ့သည်။ တရားဒေသနာများကို နှစ်ပေါင်းများစွာ နာယူထားပြီး ဖြစ်လင့်ကစား သမ္မာတရားတစ်ခုမျှ လက်တွေ့မလုပ်ဆောင်၊ စကားလုံးများနှင့် အယူဝါဒများနှင့်ပတ်သက်၍ အခြားသူများအား အမြဲတမ်း သြဝါဒပေးနေသော်လည်း ယင်းတို့တစ်ခုကိုမျှ ကိုယ်တိုင် ပြုလုပ်နိုင်ခြင်းမရှိ၊ ဤသည်မှာ ဘုရားသခင်၌ သူယုံကြည်ခဲ့သည့်ပုံ ဖြစ်သည်။ ထိုသူသည် အယူဝါဒ အတော်များများကို အခြားသူများအား ဟောပြောခဲ့သော်လည်း အဆုံး၌ မိမိကိုယ်တိုင်၏ အရေးကိစ္စများကိုပင် မဖြေရှင်းနိုင်ပေ။ ယင်းမှာ သနားချင့်စဖွယ် ကောင်းပေ၏။ ပြီးလျှင် သူသည် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံရရှိလိုစိတ်ရှိနေဆဲ ဖြစ်သလော။ လူစားထိုးခံရပြီးနောက် သူသည် ဘုရားသခင်နှင့် ဖက်ပြိုင်နေသေးသည့်အပြင် အလွန်အမင်း စိတ်ဆင်းရဲခြင်းကို ခံစားရလျက် ကျိုးနွံနာခံခြင်းကို မည်သို့မျှ မပြပေ။ ဤသည်မှာ ကျိုးကြောင်းမဆင်ခြင်ဘဲ ဒုက္ခခံခြင်းသက်သက် ဖြစ်သည်မဟုတ်လော။ သင်၏ ဒုက္ခခံခြင်းသည် အသုံးမကျပေ။ အခြားအရာတိုင်းက ဘေးဖယ်ပြီးနောက် အသင်းတော်က သင့်အား ရာထူးနေရာမှ ဖယ်ရှားသောအခါ သင်သည် ဒေါသအမျက်ထွက်သွားပြီး ထိပ်တိုက်ရင်ဆိုင်တတ်လာခဲ့သည် ဟူသည့်အချက်ကိုသာ ကြည့်ပါက ထိုအရာတစ်ခုတည်းကိုသာ အခြေခံ၍ သင်သည် လူသားတစ်ဦးဖြစ်ဖို့ မထိုက်တန်၊ ဘုရားသခင်၏ ဖန်ဆင်းခံတစ်ဦးဖြစ်ဖို့ မထိုက်တန်ချေ။ သို့ဆိုလျှင် သင်သည် ဘာအတွက်ပင် ငြင်းခုံပြောဆိုနေသနည်း။ သင်၌ မည်သည့်အကြောင်းပြချက်များ ရှိသည်ဖြစ်စေ အချည်းနှီးဖြစ်သည်။ သင်သည် နှစ်ပေါင်းများစွာ ယုံကြည်လာပြီးဖြစ်လင့်ကစား ကျိုးနွံနာခံခြင်း အသင့်အတင့်မျှပင် မရှိချေ။ နှစ်ကာလများတစ်လျှောက် သင့်ယုံကြည်မှု၏ အသီးအပွင့်များက အဘယ်မှာနည်း။ သနားချင့်စဖွယ်၊ မုန်းတီးစက်ဆုပ်ဖွယ်၊ မနှစ်မြို့ဖွယ်ပေတည်း။ သင့်ကို အဆင့်အတန်း ပေးထားခဲ့ကာ ယင်းကို သင်သည် အရာရှိတာဝန်တစ်ခုကဲ့သို့ သင် သဘောထားခဲ့သည်။ အဆင့်အတန်းရှိခြင်းက သင်၏စိတ်သဘောထား ပြောင်းလဲသွားပြီဟု ဆိုလိုသလော။ ယင်းသည် ဘုရားသခင်၏ ကျေးဇူးတော်သက်သက် မဟုတ်လော။ ဘုရားသခင်က သင့်ကို ဤတာဝန်ပေးစေခိုင်းချက်ဖြင့် ကျေးဇူးပြုခဲ့လင့်ကစား သင်က ယင်းကို အရာရှိတာဝန်အဖြစ် ခံယူခဲ့သည်။ ယင်းမှာ စက်ဆုပ်ရွံရှာဖွယ်ကောင်းသည် မဟုတ်လော။ ဘုရားအိမ်တော်ထဲ၌ အရာရှိတစ်ဦးတလေများ ရှိသလော။ ခေတ်ကာလများတစ်လျှောက်ရှိ သန့်ရှင်းသူများကြားတွင် မည်သူမျှ အရာရှိများ မဟုတ်ခဲ့ကြပေ။ နှစ်ပေါင်းနှစ်ထောင်ကြာ လူတို့သည် ပေါလုကို ကိုးကွယ်ခဲ့ပြီဖြစ်သော်လည်း ပေါလုသည် အရာရှိဘွဲ့တစ်ခုခုကို ပိုင်သည်ဟု မည်သူမျှ မပြောခဲ့ဖူးပေ။ ထို့ကြောင့် “အရာရှိ” ဟူသည့် အသုံးအနှုန်းက မခိုင်လုံပေ။ ယင်းသည် ဆုလာဘ်တစ်ခု မဟုတ်သကဲ့သို့ ဘုရားသခင်ထံမှ တာဝန်ပေးစေခိုင်းချက်လည်း မဟုတ်သဖြင့် သင်သည် ယင်းကို လက်လွှတ်လိုက်ဖို့ လိုသည်။ အကယ်၍ သင်သည် အရာရှိဖြစ်ခြင်းကို အစဉ်အမြဲ လိုက်စားလျှင် ဤသည်ကို ဘုရားသခင် အသိအမှတ်ပြုမည်လော။ ယင်းက သင့်အား ကယ်တင်ခြင်းကို ရရှိခွင့်ပြုမည်လော။ လုံးဝ ခွင့်ပြုမည်မဟုတ်ပေ။ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံယူဖို့အတွက် လူတစ်ဦးသည် ပြောင်းလဲလိုစိတ် ရှိရမည်ဟု ယခုပင် ငါတို့ ထုတ်ဖော်ပြောခဲ့ကြသည်။ ဤသည်မှာ အရေးကြီးသလော။ (အရေးကြီးပါသည်။) ထိုကဲ့သို့သော သဘောထားရှိခြင်းက အလွန်တရာ အရေးကြီးသည်။ အကယ်၍ သင်သည် သင်နှင့် ဖန်ဆင်းရှင်ကြားတွင် ကယ်တင်ရှင်နှင့် ကယ်တင်ခံရသူတို့၏ ဆက်ဆံရေးကို တည်ဆောက်ကာ ဘုရားသခင်အနေဖြင့် သင့်အား ကယ်တင်ရန် အလိုရှိပါက သင်သည် သင်၏ အနေအထားကို အမှန်ပြင်ပေးရမည်ဖြစ်ပြီး သင်၏စိတ်နှလုံးထဲတွင် ဘုရားသခင်၏ နေရာနှင့် အဆင့်အတန်းကို သေချာစေရမည်။ သို့ဆိုလျှင် သင်၏ အနေအထားမှာ အဘယ်နည်း။ (ဖန်ဆင်းခံတစ်ဦး ဖြစ်ခြင်းပင်။) မည်သူသည် ဖန်ဆင်းခံတစ်ဦး ဖြစ်သနည်း။ ယင်းမှာ လူသားဖြစ်ပြီး လူ့တိရစ္ဆာန် မဟုတ်ပေ။ မည်သည့်အချိန်တွင်မဆို သင်သည် ဖန်ဆင်းခံတစ်ဦး၊ သာမန်လူတစ်ဦးဖြစ်သည်ကို အောက်မေ့ရမည်ဖြစ်ပြီး သင်၏ ရထိုက်သော နေရာကို မမေ့လျော့ရပေ။ ဘုရားသခင်သည် သင့်အား ကျေးဇူးတော် အနည်းငယ်၊ ကောင်းချီးမင်္ဂလာ အနည်းငယ်ကို ပေးအပ်သောအခါ သင်သည် မိမိ မည်သူမည်ဝါဖြစ်သည် ဟူသည့်အပေါ် အမြင်ပျောက်ဆုံးသွားတော့သည်။ သူ၏နှိမ့်ချမှုနှင့် ပုန်းကွယ်မှုအားဖြင့် သင့်အား နှစ်သိမ့်ဖို့ ရင်တွင်းဖြစ် နှုတ်ကပတ်တော်များအချို့ကို ဘုရားသခင်ဝေမျှသည်။ သူသည် သင့်အား မြှင့်တင်နေခြင်း ဖြစ်သည်။ သို့ဖြစ်လင့်ကစား သင်သည် ဘုရားသခင်နှင့် တူညီသော အဆင့်အတန်း၌ ရပ်တည်လိုပြီး မိမိကိုယ်ကို မြှောက်ပင့်သောအခါ မည်သည့်အရာက ဤအရာကို ပြုလုပ်မည်နည်း။ လူသားတစ်ဦးက ပြုလုပ်မည်လော။ (မပြုလုပ်ပါ။) ဘုရားသခင်သည် သင်ကဲ့သို့သော ဖန်ဆင်းခံတစ်ဦးကို အသိအမှတ် မပြုသဖြင့် သင်သည် နေရာဖယ်ပေးနိုင်၏။ အကယ်၍ ဘုရားသခင် သင့်ကို အသိအမှတ် မပြုပါက သင့်ကို သူ စုံလင်အောင် ပြုပေးမည်လော။ သင်သည် ဘုရားသခင်၏ စုံလင်အောင် ပြုလုပ်ခံရဖို့ သတ်မှတ်ချက်များကို မပြည့်မီပေ။ ဤအဆင့်တွင် ဆွေးနွေးချက်၏ အခရာကို ရှင်းလင်းစွာ ပေးသိပြီးပြီ မဟုတ်လော။ ထို့အတွက်ကြောင့် လမ်းကြောင်းပြောင်းလိုစိတ် ရှိခြင်းသည် အလွန် အရေးကြီး၏။ ယင်းသည် စိတ်၏အခြေအနေတစ်ခု ဖြစ်ပြီး တစ်ချိန်တည်းမှာပင် ယင်းသည် သဘောထားတစ်ခု ဖြစ်၏။ ဤသဘောထားသည် ဘုရားသခင်၏ ကယ်တင်ခြင်းနှင့် စုံလင်အောင်ပြုခြင်းကို လက်ခံရရှိဖို့အတွက် လူတစ်ဦးပိုင်ဆိုင်ထားသင့်သည့် အရေးကြီးသော လက်တွေ့လုပ်ဆောင်မှု စည်းမျဉ်းတစ်ခု ဖြစ်သည်။ မိမိကိုယ်ကို အလွန်ကြီးမြတ်သူ၊ အလွန်မြင့်မြတ်သူအဖြစ် မထင်မှတ်သည့်အပြင် သင်သည် လုံးလုံးလျားလျား မှန်ကန်ပြီး အမှားကင်းသည်ဟုလည်း မယူဆနှင့်။ သင်သည် မကြီးမြတ်၊ အသရေ မတင့်သကဲ့သို့ မှန်ကန်ခြင်းလည်း မရှိပေ။ သင်သည် ပါမွှားဖြစ်သည်၊ နိမ့်ကျသည်၊ စာတန်၏ ဖောက်ပြန်ပျက်စီးစေခြင်း ခံရသည့် ဖန်ဆင်းခံ လူသားမျိုးနွယ်တစ်ဦး ဖြစ်၏။ သင်သည် ဖန်ဆင်းရှင်၏ ကယ်တင်ခြင်းကို လက်ခံယူဖို့လိုသည်။ သင်သည် ကယ်တင်ခြင်းခံရပြီးသား မဟုတ်၊ သင်သည် စုံလင်ခြင်းလည်း မရှိပေ။ သင်၌ ဤဆင်ခြင်တုံတရားကို ပိုင်ဆိုင်ထားရမည်။

ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းကို လက်ခံရန်အတွက် သတ်မှတ်ချက်လေးချက်ရှိသည်။ ပြည့်မီသော တာဝန်ထမ်းဆောင်မှု၊ ကျိုးနွံနာခံသော စိတ်နေစိတ်ထားရှိခြင်း၊ အခြေခံအားဖြင့် ရိုးသားခြင်းနှင့် နောင်တရသော စိတ်နှလုံးရှိခြင်းတို့ ဖြစ်ကြလေသည်။ ဤသတ်မှတ်ချက်လေးချက်ကို အောက်မေ့ပြီး အခြေအနေများကို သင်တို့ ကြုံကြိုက်သောအခါ ထိုသတ်မှတ်ချက်များနှင့် မိမိတို့ကိုယ်ကို နှိုင်းယှဉ်ချိန်ဆကြည့်လော့။ အကယ်၍ အခြေအနေတစ်ခုသည် ကျိုးနွံနာခံမှုနှင့် ပတ်သက်ပါက ကျိုးနွံနာခံမှုကို လက်တွေ့လုပ်ဆောင်လော့။ ဘုရားသခင်၏ နှုတ်ကပတ်တော်က လူတို့ကို ကျိုးနွံနာခံတတ်သော သဘောထားရှိဖို့ တောင်းဆိုသည်။ အကယ်၍ သင်သည် မိမိကိုယ်ကို ဘုရားသခင်၏ နှုတ်ကပတ်တော်များနှင့် နှိုင်းယှဉ်ပြီး ကြီးမားသော ကွာဟချက် ရှာတွေ့ပါက သင် ဘာလုပ်သင့်သနည်း။ ဘုရားသခင် ဆိုသည့်အတိုင်း လုပ်ဆောင်လော့။ ဘုရားသခင်၏ နှုတ်ကပတ်‌တော်များကို ခွဲခြမ်းစိတ်ဖြာခြင်း သို့မဟုတ် ငြင်းခုံခြင်း မပြုဘဲ လိုက်လျှောက်လော့။ အကယ်၍ သင် ငြင်းခုံဖို့ကြိုးစားလျှင် ဘုရားသခင်သည် သင့်အား စက်ဆုပ်ရွံရှာမည်။ ဘုရားသခင် သင့်ကို စက်ဆုပ်ရွံရှာလျှင် သင် ဘာလုပ်မည်နည်း။ ကုစားနိုင်သော စီမံချက်တစ်ခုရှိပြီး ယင်းမှာ ချက်ချင်း နောက်ကြောင်းပြန်လှည့်ဖို့ ဖြစ်သည်။ အသေးအဖွဲကိစ္စတစ်ခုအတွက် ဘုရားသခင်၏ စိတ်နှလုံးကို နာကျင်အောင်လုပ်ပြီးနောက် ဆက်လက်၍ နာကျင်အောင်လုပ်ပြီး သူ့ကို လျစ်လျူရှု၍မထားနှင့်။ လူသားများသည် ဘာမျှမဟုတ်။ ဘုရားသခင်ကို သင် လျစ်လျူရှုလျှင် သူသည် သင့်ကို နောက်ထပ်အလိုရှိတော့မည် မဟုတ်ပေ။ သင့်ကို ဘုရားသခင်လျစ်လျူရှုပြီး သင့်ကို အလိုမရှိလျှင် သင် ဘာလုပ်မည်နည်း။ သင်က “ကျွန်ုပ် နောက်ကြောင်းပြန်လှည့်မည်။ ဘုရားသခင်၊ ကျွန်ုပ်ကို စွန့်ပစ်မထားပါနှင့်။ ကိုယ်တော်မပါဘဲ ကျွန်ုပ် မအောင်မြင်နိုင်ပါ” ဟု ဆို၏။ သို့သော် ဤသို့ပြောခြင်းသက်သက်က အလဟဿ ဖြစ်သည်။ ဘုရားသခင်သည် သင်၏ နားဝင်ချိုသော အပြောကို မလိုအပ်ပေ။ သင်၏ သဘောထား၊ သင်၏ လက်တွေ့လုပ်ဆောင်မှု၊ နောင်တွင် သင်လျှောက်မည့် လမ်းကြောင်းနှင့် သင်၏ ဆောင်ရွက်ချက်တို့ကို ကြည့်ရှုစစ်ဆေးမည် ဖြစ်သည်။ ဘုရားသခင်ကို နားဝင်ချိုသော စကားလုံးအနည်းငယ်ဖြင့် သင် တို့ထိနိုင်သည့် သာမန်လူတစ်ဦးဟု မတွေးနှင့်။ ဘုရားသခင်က ထိုကဲ့သို့မဟုတ်ပေ။ သူက သင်၏ သဘောထားကို ကြည့်ရှုစစ်ဆေးသည်။ သင် နောက်ကြောင်း ပြန်လှည့်လိုက်သောအခါ သင်သည် စိတ်နှလုံးမာကျောရာမှ ကျိုးနွံနာခံလာပြီး ဘုရားသခင်ကို ဖက်ပြိုင်ခြင်းမရှိတော့ဘဲ သမ္မာတရားကို လက်ခံနိုင်ပြီဖြစ်ကြောင်း ဘုရားသခင် မြင်တွေ့လေသည်။ သင်၏ စိတ်နှလုံးမာကျောခြင်းက အပြောင်းအလဲတစ်ခုကို ကြုံရပြီ၊ သင်သည် မိမိကိုယ်ကို မည်သူဖြစ်မှန်းသိသည်၊ ပြီးလျှင် သင်သည် သင်၏ဘုရားသခင်ကို အသိအမှတ်ပြုသည်။ ထို့နောက် ချက်ချင်းပင် ဘုရားသခင်သည် သင့်အပေါ်၌ အလုပ်အနည်းငယ်ကို စတင်လုပ်ဆောင်မည်။ လူအချို့က “ဘုရားသခင်သည် တစ်စုံတစ်ခု လုပ်ဆောင်ရန် ရည်ရွယ်သည်ဟု ကျွန်ုပ်မခံစားရသေးပါ” ဟု ဆိုကြသည်။ သင်၏စိတ်ခံစားမှုများအပေါ် အမှီမပြုနှင့်။ သင်၏ စိတ်ခံစားမှုများသည် တိကျမှန်ကန်သလော။ ဘုရားသခင်သည် သင့်အပေါ် အလုပ်များစွာ လုပ်ဆောင်ပြီးပြီ။ ယင်းတို့ထဲမှ တစ်ခုတလေမျှ သင် မခံစားရသေးသလော။ ဘုရားသခင် စိတ်နှလုံးကြေကွဲသောအခါ သင် ခံစားမိခဲ့သလော။ သင် ဘာမျှ မသိခဲ့ချေ။ အခြားတစ်နေရာရာတွင် ပျော်ပါး၍ပင် နေကောင်းနေခဲ့မည်။ ထို့ကြောင့် ဘုရားသခင်၏ စိတ်ခံစားမှုများကို သင့်ကိုယ်ပိုင် စိတ်ခံစားမှုများအပေါ် အခြေခံ၍ အဓိပ္ပာယ်မကောက်နှင့်။ ပြီးလျှင် ဘုရားသခင်၏ စိတ်ခံစားမှုများကို သင့်ကိုယ်ပိုင် စိတ်ခံစားမှုများဖြင့် မတိုင်းတာနှင့်။ ယင်းမှာ အလဟဿဖြစ်သည်။ အကယ်၍ ဘုရားသခင် သင့်ကို လျစ်လျူရှုသော်လည်း သင် ဘာမျှ မခံစားရသည့်အပြင် ဉာဏ်ပွင့်ခြင်း သို့မဟုတ် အသိအမှတ်ပြုခြင်း မရရှိပါက သင် မည်သည့်အရာကို လုပ်သင့်သနည်း။ အချက်တစ်ခုကို အောက်မေ့‌လော့။ သင်သည် ဖန်ဆင်းခံတစ်ဦး ကောင်းမွန်စွာ ဖြည့်ဆည်းသင့်သည့် ဝတ္တရားများနှင့် တာဝန်များကို ဆက်လက်ဖြည့်ဆည်းရမည်။ ပြီးလျှင် သင်ပြောသင့်သည့်အတိုင်း ရိုးသားမှန်ကန်စွာ စကားပြောရဦးမည်။ သင့်ကို ဘုရားသခင် လျစ်လျူရှုသောကြောင့် သို့မဟုတ် သင့်ကို နောက်ထပ် အလိုမရှိတော့သောကြောင့် ယခင်အတိုင်း ယခုလည်း ပြောဆိုလျက် သင်၏ ယခင်က မုသားများကို ပြန်မပြောနှင့်။ ဤသို့ပြုလျှင် သင်သည် လုံးလုံးလျားလျား ဇာတ်သိမ်းသွားပြီဖြစ်သည်။ ဤသည်မှာ ဘုရားသခင်ကို ဖက်ပြိုင်ခြင်းနှင့် ဆန့်ကျင်ခြင်းဖြစ်သည်။ သင်သည် သင့်တာဝန်ကို မြဲမြံစွာ ထိန်းသိမ်းထားပြီး သင်နာခံသင့်သည့်အတိုင်း ကျိုးနွံနာခံဖို့ လိုသည်။ ဤအရာ၌ အကျိုးကျေးဇူးသည် အဘယ်နည်း။ သင်သည် နောက်ကြောင်းပြန်လှည့်ပြီ ဖြစ်ကြောင်း ဘုရားသခင် တွေ့မြင်သောအခါ သူ၏စိတ်နှလုံးသည် ပျော့ပျောင်းသွားပြီး သင့်အပေါ် သူ၏ အမျက်နှင့် ဒေါသမှာ တဖြည်းဖြည်း ယုတ်လျော့သွားမည်။ ဘုရားသခင်၏ အမျက် ယုတ်လျော့သွားခြင်းက သင့်အတွက် ကောင်းသောလက္ခဏာတစ်ခု မဟုတ်လော။ ယင်းမှာ သင်၏ အလှည့်အပြောင်း ရောက်ရှိပြီဟု ဆိုလိုခြင်းဖြစ်သည်။ သင်သည် စိတ်ခံစားမှုများအပေါ် အခြေခံ၍ နေထိုင်ခြင်းကို ရပ်တန့်လိုက်သောအခါ ဘုရားသခင်၏ ဖော်ထုတ်ချက်များအား လေ့လာဖို့ကြိုးစားခြင်းကို ရပ်တန့်လော့။ ပြီးလျှင် ဘုရားသခင်အား သူ၏ရပ်တည်ချက်ကို ထုတ်ဖော်ပြစေဖို့ အလွန်အကျွံ တောင်းဆိုမှုများ ပြုလုပ်ခြင်းကို ရပ်တန့်လော့။ ထိုအစား ဘုရားသခင် မိန့်မြွက်ထားသည့် နှုတ်ကပတ်တော်များ၊ သင့်အား ဘုရားသခင် အပ်နှံထားသည့် တာဝန်များနှင့် လက်တွေ့လုပ်ဆောင်မှု စည်းမျဉ်းများအတိုင်း၊ သင် လက်တွေ့လုပ်ဆောင်ပြီး လျှောက်လှမ်းဖို့ ဘုရားသခင် ပြောထားသည့် လမ်းကြောင်းအတိုင်း အသက်ရှင်လော့။ အကယ်၍ ဤအရာများအတိုင်း အသက်ရှင်ပြီး သင့်ကို ဘုရားသခင် မည်သို့ဆက်ဆံသည်ဖြစ်စေ၊ သင့်ကို ဘုရားသခင် အာရုံစိုက်သည်ဖြစ်စေ၊ မစိုက်သည်ဖြစ်စေ သင်သည် သင်လုပ်သင့်သည့်အတိုင်း ဆက်လက် လုပ်ဆောင်ပါက ဘုရားသခင် သင့်ကို အသိအမှတ်ပြုမည်ဖြစ်သည်။ သူသည် သင့်ကို အဘယ့်ကြောင့် အသိအမှတ်ပြုမည်နည်း။ အဘယ်ကြောင့်ဆိုသော် သင့်အား ဘုရားသခင် မည်သည့်အရာ ပြုလုပ်သည်ဖြစ်စေ၊ သင့်ကို သူ အာရုံစိုက်သည်ဖြစ်စေ၊ မစိုက်သည်ဖြစ်စေ၊ သင့်အား ကျေးဇူးတော်၊ ကောင်းချီးများ၊ အလင်းပေးခြင်း၊ ဉာဏ်ပွင့်စေခြင်း၊ ဂရုစိုက်မှု၊ သို့မဟုတ် ကွယ်ကာမှုကို ချပေးသည်ဖြစ်စေ၊ မချပေးသည်ဖြစ်စေ၊ ပြီးလျှင် ဤအရာအဘယ်မျှကို သင် ခံစားရသည်ဖြစ်စေ သင်သည် သူ့နောက်သို့ အဆုံးထိ လိုက်လျှောက်နိုင်သေးသည်။ သင်က ဖန်ဆင်းခံတစ်ဦးသည် မည်သည့်အပြောင်းအလဲမျှ မရှိဘဲ ထိန်းသိမ်းထားသင့်သည့် နေရာကို မြဲမြံစွာ ထိန်းသိမ်းထားပြီ ဖြစ်သည်။ သင်သည် ဘုရားသခင်၏ နှုတ်ကပတ်တော်များကို သင့်ဘဝ၏ ပန်းတိုင်နှင့် ဦးတည်ချက်အဖြစ် ခံယူထားသည်။ ပြီးလျှင် ဘုရားသခင်၏ နှုတ်ကပတ်တော်များကို သမ္မာတရားအဖြစ်၊ သင့်အသက်တာထဲတွင် ဉာဏ်ပညာအမြင့်မားဆုံးသော စကားလုံးများအဖြစ် ခံယူထားသည်။ ထိုကဲ့သို့သော အပြုအမူ၏ အနှစ်သာရမှာ အဘယ်နည်း။ ယင်းမှာ ဖန်ဆင်းရှင်သည် သင်၏အသက်ဖြစ်ကြောင်း၊ သူသည် သင်၏ ဘုရားသခင် ဖြစ်ကြောင်း သင်၏ စိတ်နှလုံးထဲ၌ အသိအမှတ်ပြုခြင်း ဖြစ်သည်။ ဤနည်းအားဖြင့် ဘုရားသခင်သည် စိတ်ချလက်ချရှိပြီးလျှင် သင်သည် ဘုရားသခင်၏ မျက်မှောက်တော်ထဲ၌ အသက်ရှင်သည့် ပုံမှန်လူတစ်ဦး ဖြစ်လာသည်။ ဤကဲ့သို့သော လူတစ်ဦးသည် စိတ်သဘောထားပိုင်း ပြောင်းလဲမှုတစ်ခုအတွက် အခြေခံသတ်မှတ်ချက်များကို ပိုင်ဆိုင်ထားသည်။ ဤအရာအပေါ် အခြေခံ၍ လူတို့စွမ်းဆောင်ရရှိသည့် သိနားလည်မှုနှင့် ပြောင်းလဲမှုများကို စိတ်သဘောထားပိုင်း ပြောင်းလဲမှုဟု ယူဆနိုင်သလော။ ယင်းတို့မှာ မပြည့်မီသေးပေ။ ထို့ကြောင့် သင်သည် ဖန်ဆင်းရှင်၏ ပင်ကိုလက္ခဏာအား အသိအမှတ်ပြုခြင်းကို ပိုင်ဆိုင်ထားသည့်အပြင် သင်၏တာဝန်အပေါ် တာဝန်သိသော သဘောထားလည်း ရှိရမည်။ ထိုမျှမက သမ္မာတရားကို လက်ခံပြီး ကျိုးနွံနာခံနိုင်သည့် သဘောထား ရှိဖို့လိုအပ်သည်။ ဤအရည်အသွေးများကို ပိုင်ဆိုင်ထားပြီးနောက် ဘုရားသခင်သည် သင့်အပေါ် တရားစီရင်ခြင်းနှင့် ပြစ်တင်ဆုံးမခြင်းဟူသည့် အလုပ်ကို စတင်မည်ဖြစ်သည်။ ကယ်တင်ခံရခြင်းသည် ဤအဆင့်မှ အစပြုသည်။ လူအချို့က “ကျွန်ုပ်တို့၌ ဤအရည်အသွေးများကို ပိုင်ဆိုင်ထားလျှင် ယင်းမှာ ကျွန်ုပ်တို့၏ စိတ်သဘောထား ပြောင်းလဲပြီးသား ဖြစ်သည်ဟု ဆိုလိုသလော။ များစွာ ပြောင်းလဲသွားပြီးနောက် ဘုရားသခင်အနေဖြင့် တရားစီရင်ရန်နှင့် ပြစ်တင်ဆုံးမရန် မည်သည့်အရာ ရှိသေးသနည်း” ဟု ပြောကြသည်။ ဘုရားသခင်သည် မည်သည့်အရာကို တရားစီရင်ပြီး ပြစ်တင်ဆုံးမသနည်း။ ယင်းမှာ လူတို့၏ သဘာဝနှင့် အနှစ်သာရဖြစ်ကာ ၎င်းတို့၏ ဖောက်ပြန်ပျက်စီးသော စိတ်သဘောထားကို ဖြစ်သည်။ အကယ်၍ လူတစ်ဦးသည် ဤသတ်မှတ်ချက်လေးခုကို ပိုင်ဆိုင်ထားပြီး ယင်းတို့ကို အထမြောက်အောင် လုပ်နိုင်လျှင် ၎င်းတို့၏ ဖောက်ပြန်ပျက်စီးသော စိတ်သဘောထား၏ မည်သည့်လက္ခဏာသွင်ပြင်က လုံးလုံးလျားလျား ပြောင်းလဲသွားပြီးဖြစ်သနည်း။ တစ်ခုမျှ မပြောင်းလဲသေးချေ။ အမူအကျင့်ပြောင်းလဲမှု အနည်းငယ်မျှသာ ရှိပြီးဖြစ်သော်လည်း မလုံလောက်ပေ။ အဓိကကျသော ပြောင်းလဲမှု မရှိသေးပေ။ တစ်နည်းအားဖြင့်ဆိုသော် ဘုရားသခင်က သင့်အပေါ် သူ၏ တရားစီရင်ခြင်းနှင့် ပြစ်တင်ဆုံးမခြင်းအလုပ်ကို အစမပြုမီ သင်၏ မိမိကိုယ်ကိုသိကျွမ်းခြင်းသည် အမြဲတမ်း ပေါ့တန်ပြီး အပေါ်ယံအဆင့် ဖြစ်နေမည်။ ယင်းသည် သင်၏ ဖောက်ပြန်ပျက်စီးသော အနှစ်သာရနှင့် ညီမျှမည်မဟုတ်ပေ။ ယင်းမှာ အလှမ်းဝေးနေလျက် ကွာဟမှုက အတော်ပင် သိသာထင်ရှားသည်။ ထို့ကြောင့် ဘုရားသခင်သည် သူ၏ တရားစီရင်ခြင်းနှင့် ပြစ်တင်ဆုံးမခြင်းအလုပ်ကို အစမပြုမီ သင်သည် မိမိကိုယ်ကို အဘယ်မျှ ကောင်းမွန်သည်၊ ဟန်ဆောင်မှုကင်းသည်၊ စည်းကမ်းလိုက်နာသည်ဟု တွေးထင်သည်ဖြစ်စေ၊ သင်၌ အဘယ်မျှ ကျိုးနွံနာခံတတ်သော သဘောထားရှိသည်ဟု တွေးထင်သည်ဖြစ်စေ သင်သည် ဤအချက်တစ်ခုကို သိရမည်။ သင်၏ စိတ်သဘောထားမှာ တရားဝင် စတင်၍ မပြောင်းလဲသေးချေ။ သင်၏ လက်တွေ့လုပ်ဆောင်မှု နည်းလမ်းများနှင့် သင်၏ ထိုနည်းစနစ်များက အမူအကျင့်ပြောင်းလဲမှုကိုသာ ပြညွှန်ပြီး ဘုရားသခင်၏ ကယ်တင်ခြင်းကို ခံရမည့်လူတစ်ဦး ပိုင်ဆိုင်ထားသင့်သည့် အခြေခံလူ့သဘာဝ ဖြစ်ပေါ်စေသည်။ ရိုးသားမှု၊ ကျိုးနွံနာခံမှု၊ နောက်ကြောင်းပြန်လှည့်နိုင်စွမ်း၊ သစ္စာစောင့်သိမှု ဟူသည့် ဤအရာများသည် လူတစ်ဦး၏ လူ့သဘာဝထဲ၌ ရှိသင့်သည့် အရာများဖြစ်သည်။ ဤအရာ၌ အသိတရားနှင့် ဆင်ခြင်တုံတရားလည်း ပါဝင်သည်မှာ အမှန်ပင်။ သင်သည် ဘုရားသခင်အနေဖြင့် တရားစီရင်ခြင်းနှင့် ပြစ်တင်ဆုံးမခြင်းဟူသည့် သူ၏အလုပ်ကို မဆောင်ရွက်မီ ဤအရည်အသွေးများကို ပိုင်ဆိုင်ထားရမည်။ တစ်စုံတစ်ဦး၌ ပြည့်မီသော တာဝန်ထမ်းဆောင်မှု၊ ကျိုးနွံနာခံတတ်သော စိတ်နေစိတ်ထား၊ အခြေခံအားဖြင့် ရိုးသားခြင်းနှင့် နောင်တရတတ်သော စိတ်နှလုံးဟူသည့် ဤသတ်မှတ်ချက်လေးခုလုံး ရှိသည်နှင့်တစ်ပြိုင်နက် ဘုရားသခင်သည် ထိုသူ့အပေါ်တွင် သူ၏ တရားစီရင်ခြင်းနှင့် ပြစ်တင်ဆုံးမခြင်းအလုပ်ကို စတင်မည်ဖြစ်သည်။

ယခုတွင် ဘုရားသခင်အနေဖြင့် လူတို့အပေါ် တရားစီရင်ခြင်းနှင့် ပြစ်တင်ဆုံးမခြင်းအလုပ်ကို မည်သို့ သတ်သတ်မှတ်မှတ် လုပ်ဆောင်သည်နှင့် ပတ်သက်၍ သင်တို့၏စိတ်ထဲတွင် အကြမ်းဖျင်းနားလည်မှု တစ်ခုခု ရှိလောက်ပြီဖြစ်သည်။ ဥပမာအနေဖြင့် ကောက်ကျစ်ဆိုးယုတ်မှုနှင့် စပ်လျဉ်း၍ လူတို့က ဘုရားသခင်ကို မကြာခဏ စမ်းသပ်ကြသည်။ သူ့ကို အကြောင်းရင်းမရှိဘဲ စေ့စေ့စပ်စပ် ကြည့်ရှုစစ်ဆေးလိုကြသည်။ ဘုရားသခင်၏ နှုတ်ကပတ်တော်များနှင့် ပတ်သက်၍ မသင်္ကာမှုများ၊ သံသယများနှင့် မေးခွန်းများကို စိတ်ထဲထားသိုကြသည်။ ၎င်းတို့သည် လူတို့အပေါ် ဘုရားသခင်၏ သဘောထားက အမှန်တကယ် မည်သည့်အရာဖြစ်သည်နှင့် ပတ်သက်၍ မှန်းဆကာ ဤအရာကို အမြဲတမ်း သိလိုကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ လူတို့သည် မိမိတို့၏ အခြေအနေများ သို့မဟုတ် အမူအကျင့်များ၏ မည်သည့်အရာက ဤစိတ်သဘောထားမျိုးကို ပြသကြောင်း လောလောဆယ် သိကြသလော။ လူတို့သည် မရှင်းလင်းကြပေ။ သင့်အား တရားစီရင်ပြီး ပြစ်တင်ဆုံးမသည့် ကာလအတွင်း ဘုရားသခင်က သင့်ကို ပွင့်လင်းလာအောင်နှင့် မိမိကိုယ်ကိုသာမက သင်၏ အခြေအနေအမျိုးမျိုးကို ဖော်ထုတ်ပြလာအောင် လုပ်မည်ဖြစ်သည်။ ဤသို့ဖြင့် သင်၏စိတ်နှလုံးထဲ၌ ထိုအခြေအနေအမျိုးမျိုးနှင့် ပတ်သက်၍ ရှင်းလင်းမှု ရရှိမည်ဖြစ်သည်။ မိမိကိုယ်ကို ဖော်ထုတ်ပြသောအခါ သင်သည် အလွန်အမင်း ရှက်ကောင်း ရှက်မည်မဟုတ်သည်မှာ ပြောစရာမလိုပေ။ အနည်းဆုံးအနေဖြင့် ယင်းက သင့်ကို ဘုရားသခင် အဘယ့်ကြောင့် တရားစီရင်ပြီး ပြစ်တင်ဆုံးမကြောင်း သိခွင့်ပေးမည်။ တရားစီရင်ခြင်းနှင့်ဆိုင်သည့် ဘုရားသခင်၏ နှုတ်ကပတ်တော်များနှင့် သူ၏ ဖော်ထုတ်မှုသည် တကယ်မှန်ကန်လျက် သင့်ကို လုံးလုံးလျားလျား ယုံကြည်လက်ခံလာအောင် လုပ်ကာ ယင်းတို့သည် ခြွင်းချက်မရှိ တိကျမှန်ကန်ကြောင်း သင့်အား မြင်တွေ့လာအောင် လုပ်သည်ကို သင် မြင်တွေ့မည်ဖြစ်သည်။ ထို့နောက် ဤအရာအားလုံးသည် သင်ကိုယ်တိုင်၏ အထဲ၌ရှိနေသည့် အရာများဖြစ်ကြောင်း သင့်အတွက် ရှင်းလင်းပေမည်။ ယင်းတို့သည် အမူအကျင့်များ သို့မဟုတ် တဒင်္ဂထုတ်ဖော်ပြမှုများသက်သက် မဟုတ်၊ သင်၏ တကယ့်စိတ်သဘောထားပင် ဖြစ်သည်။ ထို့နောက် ဘုရားသခင်က သူ၏ တရားစီရင်ခြင်းနှင့် ပြစ်တင်ဆုံးမခြင်းအလုပ်ကို ဆောင်ရွက်စဉ်ကာလအတွင်း သင်သည် အဆက်မပြတ် ထုတ်ဖော်ခြင်း ခံရမည်ဖြစ်ပြီး သင်၏ ဖောက်ပြန်ပျက်စီးသော စိတ်သဘောထားကြောင့် ပြုပြင်ခြင်းခံရကာ သင့်အား ဒုက္ခခံရစေပြီး စစ်ဆေးခြင်းကို ခါးစည်းခံရစေမည် ဖြစ်သည်။ သာဓကအားဖြင့် ဘုရားသခင်အား မသင်္ကာခြင်းသည် ကောက်ကျစ်ဆိုးယုတ်မှု ဖော်ထုတ်ချက်တစ်ခု ဖြစ်၏။ လူတို့သည် ဘုရားသခင်အား မကြာခဏ မသင်္ကာကြသော်လည်း ဤသည်မှာ ကောက်ကျစ်ဆိုးယုတ်ကြောင်း မည်သည့်အခါမျှ သဘောမပေါက်ကြချေ။ ဤပြဿနာကို ဖြေရှင်းရမည်ဖြစ်သည်။ ဘုရားသခင်က သင့်ကို တရားစီရင်ပြီး ပြစ်တင်ဆုံးမသောအခါ သင်သည် ဘုရားသခင်အား မသင်္ကာပါက ဤသည်မှာ ကောက်ကျစ်ဆိုးယုတ်ကြောင်း သင့်ကို သူ သိစေမည်။ သင်သည် ကောက်ကျစ်ဆိုးယုတ်သော စိတ်သဘောထားဖြင့် အသက်ရှင်လျက် သင်ယုံကြည်သော ဘုရားသခင်အား ဆက်ဆံဖို့၊ သင်၏ ဘုရားသခင်အား ယှဉ်ပြိုင်ဖို့နှင့် သင်၏ ဘုရားသခင်အပေါ် သံသယထားဖို့ ထိုကောက်ကျစ်ဆိုးယုတ်သော စိတ်သဘောထားကို အသုံးပြုသည်ဖြစ်၍ သင်၏စိတ်နှလုံးက မချိမဆံ့ဝေဒနာ ခံစားရမည်။ သင်သည် ဤအရာကို မပြုလုပ်လိုသော်လည်း မတတ်နိုင်ပေ။ သင်၌ ဤဖောက်ပြန်ပျက်စီးသော စိတ်သဘောထား ရှိသဖြင့် ဘုရားသခင်သည် သင့်အား စစ်ဆေးရန် အခြေအနေများကို စီစဉ်မည်ဖြစ်ကာ သင်၏ အယူအဆများနှင့် စိတ်ကူးများ၊ သင်၏ ယုတ္တိရှိသော တွေးခေါ်မှုအပြင် သင်၏ အတွေးများနှင့် ထင်မြင်ချက်များကို အမှုမဲ့အမှတ်မဲ့ စွန့်ပစ်အောင်လုပ်ပေးမည်။ ထိုအဆင့်တွင် သင်သည် ဒုက္ခခံရမည်ဖြစ်သည်။ ဤသည်မှာ စစ်မှန်သော စစ်ဆေးခြင်းဖြစ်ပြီး ဤဖောက်ပြန်ပျက်စီးသော စိတ်သဘောထားကြောင့် သင်သည် စစ်ဆေးခံရခြင်းဖြစ်သည်။ စစ်ဆေးခြင်းက မည်သို့ဖြစ်ပေါ်လာသနည်း။ ယင်းက ဖောက်ပြန်ပျက်စီးသော စိတ်သဘောထားမဟုတ်ဟု သင် စဉ်းစားပါက၊ သင်၌ ထိုကဲ့သို့သော သရုပ်သကန်များ သို့မဟုတ် အခြေအနေများ မရှိသည့်အပြင် သင်သည် ထိုသို့သောလူစားမျိုးမဟုတ်ဟု ယုံကြည်ပါက၊ ပြီးလျှင် ဖောက်ပြန်ပျက်စီးသော စိတ်သ‌ဘောထားနှင့် ဆိုင်သည့် ဤလက္ခဏာသွင်ပြင်သည် သင့်အထဲ၌မရှိဟု သင် ထင်မြင်ပါက သင့်ကို ဘုရားသခင် တရားစီရင်သောအခါ သင်သည် စစ်ဆေးခြင်း ခံရမည်လော။ (မခံရပါ။) ဖောက်ပြန်ပျက်စီးသော စိတ်သဘောထားကို ထုတ်ဖော်ပြခဲ့ပြီဟု သင် ဝန်ခံပြီး သင့်ကို ဘုရားသခင် တရားစီရင်ပြီးပြီဟု သင်သိကာ သင်၏ ဖောက်ပြန်ပျက်စီးသော စိတ်သဘောထားကို သူ၏ တရားစီရင်ခြင်းနှင့် ကိုက်ညီစေနိုင်သော်လည်း သင်သည် အကြောင်းရှာနေသေးကာ မလွတ်မြောက်နိုင်ဘဲ ထိုဖောက်ပြန်ပျက်စီးသော စိတ်သဘောထားဖြင့် အသက်ရှင်နေသေးပါက ဤသည်မှာ စစ်ဆေးခြင်း ဖြစ်ပေါ်လာသည့်ပုံ ဖြစ်သည်။ ဘုရားသခင်က သင်၏ ဖောက်ပြန်ပျက်စီးသော စိတ်သဘောထားကို မနှစ်သက်ဘဲ ရွံရှာစက်ဆုပ်သည့်အပြင် သင်သည် ဘုရားသခင်၏ သတ်မှတ်ချက်များကို ပြည့်မီရန်အတွက် အလှမ်းဝေးနေကြောင်း သင်သိလေသည်။ သင် မှားယွင်းနေကြောင်းနှင့် ဘုရားသခင်သည် မှန်ကန်ကြောင်း သင် ရှင်းရှင်းလင်းလင်း သိသော်လည်း သင်သည် သမ္မာတရားကို လက်တွေ့မလုပ်ဆောင်နိုင်သကဲ့သို့ ဘုရားသခင်၏ လမ်းခရီးကိုလည်း မလိုက်လျှောက်နိုင်ပေ။ ထိုအခိုက်အတန့်တွင် သင်၏နာကျင်မှု ထွက်ပေါ်လာ၏။ ယခု သင်တို့၌ ထိုကဲ့သို့သော နာကျင်မှု ရှိကြသလော။ (မရှိပါ။) သို့ဆိုလျှင် အနည်းဆုံးအနေဖြင့် သင်တို့သည် ဖောက်ပြန်ပျက်စီးသော စိတ်သ‌ဘောထားအရ စစ်ဆေးခြင်းကို မခံရသေးချေ။ သင် အမှားများ သို့မဟုတ် ပြစ်မှားမှုများကို လုပ်မိသည့်အခါတွင် ပြစ်တင်ခံရခြင်းနှင့် ဆုံးမပဲ့ပြင်ခံရခြင်းမှ နာကျင်မှုအနည်းငယ်ကိုသာ တွေ့ကြုံရသော်လည်း ဤသည်မှာ စစ်ဆေးခြင်း လုံးဝမဟုတ်ချေ။ သင်တို့သည် ထိုသို့သော အသက်တာထဲ၌ ဝင်ရောက်ကာ ထိုသို့သော လမ်းကြောင်းကို စတင်နိုင်ပြီး “ကျွန်ုပ်သည် ချစ်ခင်တွယ်တာမှုများ သို့မဟုတ် အဆင့်အတန်းကို ခံစားနေခြင်း နောက်ထပ် မရှိတော့သော်လည်း စစ်ဆေးခြင်းကို အမှန်တကယ် ခါးစည်းခံနေရသည်။ ကျွန်ုပ်သည် အမှန်ပင် ဘုရားသခင်နှင့် လိုက်လျောညီထွေမှု မရှိကြောင်း၊ ကျွန်ုပ်၏ ဖောက်ပြန်ပျက်စီးသော စိတ်သဘောထားသည် နက်ရှိုင်းစွာ အမြစ်တွယ်နေကြောင်းနှင့် ယင်းကို ကျွန်ုပ် ခဝါမချနိုင်ကြောင်း နားလည်သဘောပေါက်ပြီး ဖြစ်သည်။ ဘုရားသခင် ကျွန်ုပ်ကို စစ်ဆေးပြီး ထုတ်ဖော်ပါစေတော့” ဟု ပြောသည်ဆိုကြပါစို့။ သင်သည် ထိုကဲ့သို့သော အခြေအနေဖြင့် အသက်ရှင်သောအခါ သင်သည် ကယ်တင်ခံရခြင်း လမ်းကြောင်းပေါ် ရောက်ရှိနေပြီဖြစ်သည်။ ယခု ဤအကြောင်းအရာကို ပြောဆိုနေရင်း သင်တို့အားလုံးသည် ထိုနေ့ရောက်ရှိလာဖို့ တမ်းတပြီး စောင့်မျှော်ခြင်း ရှိကောင်းရှိနိုင်သော်လည်း သင်တို့မည်မျှက ထိုကဲ့သို့သော ဆက်ဆံပြုမူမှုကို ပျော်မွေ့ဖို့အထိ လုံလောက်အောင် အမှန်ပင် ကောင်းချီးခံရနိုင်သည်ကို ငါမသိပေ။ ဤသည်မှာ အလွန့်အလွန် ကောင်းမွန်သောအရာ ဖြစ်ပြီး အလွန်ကြီးမားသော ကောင်းချီးဖြစ်၏။ ကယ်တင်ခံရခြင်းမှာ မလွယ်ကူပေ။ အကယ်၍ ဖန်ဆင်းရှင်သည် သင့်ကို အမှန်တကယ် တန်ဖိုးထားလျှင်၊ သင့်ကို ရွေးချယ်ပြီး သင့်ကို သူ၏နောက်လိုက် ဖြစ်စေလျှင် ယင်းမှာ ကယ်တင်ခံရဖို့ ပထမခြေလှမ်းသာ ဖြစ်သည်။ ဖန်ဆင်းရှင်က သင့်ကို တန်ဖိုးထားပြီး သင်သည် သူ၏ တရားစီရင်ခြင်းနှင့် ပြစ်တင်ဆုံးမမှုကို ရရှိဖို့ သတ်မှတ်ချက်ပြည့်မီသည်ဟု ဆိုလျှင် ယင်းမှာ ဒုတိယခြေလှမ်းသာ ဖြစ်သည်။ အကယ်၍ သင်သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမမှုမှ လွတ်မြောက်လာနိုင်လျှင်၊ သင်၏ စိတ်သဘောထား ပြောင်းလဲသည့် အခြေအနေတစ်ခုသို့ ရောက်ရှိပြီး ဖန်ဆင်းရှင်နှင့် လိုက်လျောညီထွေမှုရှိလာနိုင်လျက် ဘုရားသခင်ကို ကြောက်ရွံ့ပြီး မကောင်းမှုကိုရှောင်သည့် လမ်းကြောင်းကို လျှောက်နိုင်လျှင် ယင်းမှာ နောက်ဆုံးအဆုံးသတ် ဖြစ်သည်။ ယခုမှာမူ သင်တို့အထဲမှ အဘယ်သူသည် ထိုနေ့ရောက်ရှိအောင် လုံလောက်စွာ ကောင်းချီးပေးခြင်း ခံရမည်နည်း။ အဘယ်သူသည် ထိုကဲ့သို့သော ကယ်တင်ခြင်းကို စွမ်းဆောင်ရရှိဖို့ ကောင်းချီးပေးခြင်း ခံရမည်နည်း။ ယင်းကို လူတစ်ဦး၏ ပုံပန်းမှ သိမြင်နိုင်သလော။ လူတစ်ဦး၏ အစွမ်းအစမှ သိမြင်နိုင်သလော။ လူတစ်ဦး၏ ပညာရေးအဆင့်အတန်းမှ သိမြင်နိုင်သလော။ (မသိမြင်နိုင်ပါ။) ယင်းကို လူတစ်ဦး ယခုထမ်းဆောင်သည့် တာဝန်များအားဖြင့် အဆုံးအဖြတ် ပေးနိုင်သလော။ သို့မဟုတ် လူတစ်ဦးမွေးဖွားလာသည့် မိသားစုအားဖြင့် အဆုံးအဖြတ်ပေးနိုင်သ‌လော။ ဤအချက်များမှ မည်သည့်အရာကမျှ ယင်းကို မထုတ်ဖော်နိုင်ပေ။ လူအချို့က “ကျွန်ုပ်၏မိသားစုသည် မျိုးဆက်သုံးဆက်တိုင်အောင် သခင့်ကို ယုံကြည်လာခဲ့ပြီ။ ကျွန်ုပ်သည် အမိဝမ်းထဲ၌ရှိစဉ်ကပင် ယုံကြည်ခဲ့သည်။ ထို့ကြောင့် ကျွန်ုပ် အသေအချာပင် ကယ်တင်ခံရမည်” ဟု ပြောသည်။ ဤသည်မှာ မိုက်မဲသော အပြောအဆိုဖြစ်ပြီး အလွန့်အလွန် ပညာမဲ့လေသည်။ ဘုရားသခင်က ထိုသို့သောအရာများကို မကြည့်ပေ။ ဖာရိရှဲတို့သည် ဘုရားသခင်ကို မျိုးဆက်များစွာကြာအောင် ယုံကြည်ခဲ့ပြီး ယခု ၎င်းတို့ မည်သို့ဖြစ်သွားသနည်း။ ဘုရားသခင်က ၎င်းတို့ကို သူ၏နောက်လိုက်များအဖြစ်ပင် အလိုမရှိပေ။ ၎င်းတို့သည် လုံးလုံးလျားလျား ဖယ်ရှားရှင်းလင်းခြင်း ခံရပြီဖြစ်သည်။ ၎င်းတို့သည် ဘုရားသခင်၏ ကယ်တင်ခြင်းအလုပ်နှင့် မသက်ဆိုင်သည့်အပြင် ပါဝင်ပတ်သက်မှု မရှိကြပေ။

လူတစ်ဦးသည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံနိုင်ခြင်းရှိမရှိသည် စိတ်သဘောထား ပြောင်းလဲမှုဟူသည့် အဓိက ပြဿနာနှင့် တိုက်ရိုက်ဆက်စပ်သည်။ သို့ရာတွင် လူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းနှင့် ပတ်သက်၍ အယူအဆများစွာ ရှိတတ်ကြသည်။ ဤပြဿနာများကို ဖြေရှင်းဖို့အတွက် ဘုရားသခင်၏ နှုတ်ကပတ်တော်များအရ သမ္မာတရားကို မကြာခဏ မိတ်သဟာယပြုရန် မုချလိုအပ်သည်။ ဤသည်မှာ အလိုအပ်ဆုံး ဖြစ်၏။ ဘုရားသခင်က လူတို့ကို အဘယ့်ကြောင့် တရားစီရင်ပြီး ပြစ်တင်ဆုံးမသနည်း။ လူသားမျိုးနွယ်သည် မည်သည့်အတိုင်းအတာအထိ ဖောက်ပြန်ပျက်စီးသွားသနည်း။ တရားစီရင်ခြင်းနှင့် ပြစ်တင်ဆုံးမခြင်းက မည်သည့်ပြဿနာများကို ဖြေရှင်းဖို့ ရည်ရွယ်ပြီး ၎င်းတို့သည် မည်သည့်အဆုံးသတ်များကို စွမ်းဆောင်ရရှိကြသနည်း။ လူတို့အား ဘုရားသခင် တောင်းဆိုသည့် စံချိန်စံညွှန်းများမှာ အဘယ်နည်း။ အကယ်၍ ဤသမ္မာတရားများကို နားမလည်ပါက လူတစ်ဦးအနေဖြင့် တရားစီရင်ခြင်းနှင့် ပြစ်တင်ဆုံးမခြင်းကို လက်ခံရယူဖို့ မလွယ်ကူပေ။ သူသည် ဘုရားသခင်နှင့်ပတ်သက်၍ အယူအဆများသာမက ပုန်ကန်မှုနှင့် အတိုက်အခံလုပ်ခြင်းတို့ပါ အလွယ်တကူ ဖြစ်ပေါ်လာမည်ဖြစ်ပြီး ဘုရားသခင်ကိုပင် ပြစ်မှားစော်ကားနိုင်ကာ သူ့အပေါ် ရန်လိုလာနိုင်သည်။ လူတို့ကို ဘုရားသခင် မည်သို့ကယ်တင်သနည်း။ အဘယ်သူသည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရယူနိုင်သနည်း။ အဘယ်သူသည် သမ္မာတရားအား လိုက်စားခြင်းနှင့် စုံလင်အောင်ပြုလုပ်ပေးခြင်း လမ်းကြောင်းကို စတင်နိုင်သနည်း။ အဘယ်သူသည် နောက်ဆုံးသောကာလ ဘုရားသခင်၏ အလုပ်အားဖြင့် ဖယ်ရှားရှင်းလင်းခြင်း ခံရမည်နည်း။ အကယ်၍ ဤသမ္မာတရားများကို ရှင်းလင်းစွာ မိတ်သဟာယပြုထားလျှင် တရားစီရင်ခြင်းနှင့် ပြစ်တင်ဆုံးမခြင်းတို့နှင့် ပတ်သက်သည့် လူတို့၏ အယူအဆများက ပြေလည်သွားမည်မဟုတ်လော။ အနည်းဆုံး ၎င်းတို့သည် အခြေခံအားဖြင့် ပြေလည်သွားမည်ဖြစ်သည်။ ကျန်နေသေးသည့် မည်သည့်ပြဿနာမဆို လူတစ်ဦး၏ ကိုယ်ပိုင်အတွေ့အကြုံအားဖြင့်သာ ဖြေရှင်း၍ရသည်။ သမ္မာတရားကို နားလည်သည့်အခါ ယင်းတို့သည် ပင်ကိုအားဖြင့် ပြေလည်သွားမည်ဖြစ်သည်။ လူအချို့က “ကျွန်ုပ်တို့၏ အပြစ်များကို ခွင့်လွှတ်ပြီဖြစ်သောကြောင့် အဘယ့်ကြောင့် တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံဖို့လိုသေးသနည်း” ဟု ပြောကြသည်။ အပြစ်များ ခွင့်လွှတ်ခံရခြင်းမှာ ဘုရားသခင်၏ ကျေးဇူးတော်ဖြစ်၏။ ယင်းက လူတို့ကို ဘုရားသခင်ရှေ့မှောက်သို့ လာခွင့်ပေးသည်။ သို့ရာတွင် တရားစီရင်ခြင်းနှင့် ပြစ်တင်ဆုံးမခြင်းက လူတို့ကို အပြစ်မှ၊ စာတန်၏ စွမ်းအားမှ လုံးလုံးလျားလျား ကယ်တင်ဖို့ ရည်ရွယ်သည်။ ဤနှစ်ခုမှာ တစ်ခုနှင့်တစ်ခု မဆန့်ကျင်ကြပေ။ ကျေးဇူးတော်ခေတ်တွင် ဘုရားသခင်သည် လူတို့ကို ရွေးနုတ်ပြီး ၎င်းတို့၏ အပြစ်များကို ခွင့်လွှတ်သည်။ နိုင်ငံတော်ခေတ်တွင် ဘုရားသခင်သည် လူတို့ကို တရားစီရင်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားကို သန့်စင်စေသည်။ ဤသည်တို့မှာ ဘုရားအလုပ်၏ အဆင့်နှစ်ခု ဖြစ်၏။ ဘာသာတရားထဲရှိ အဓိပ္ပာယ်မဲ့သော လူများစွာသည် တရားစီရင်ခြင်းနှင့် ပြစ်တင်ဆုံးမခြင်းတို့နှင့် ပတ်သက်၍ အယူအဆများ အမြဲတမ်း ရှိကြသည်။ ၎င်းတို့သည် “အပြစ်များ ခွင့်လွှတ်ခြင်းခံရသောအခါ ယုံကြည်ခြင်းအားဖြင့် ဖြောင့်မတ်ရာသို့ရောက်သည်” ဟူသည့် စကားရပ်ကို တင်းကျပ်စွာ ဖက်တွယ်ထားကြပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံဖို့ လုံးဝ ငြင်းဆိုကြသည်။ လူတစ်ဦးသည် ထိုကဲ့သို့သော လူတို့နှင့် ငြင်းခုံသင့်သလော။ အကယ်၍ သင်တို့သည် ထိုသို့သော လူတို့ကို ကြုံကြိုက်လျှင်၊ ၎င်းတို့သည် ဘုရားသခင်၏ နှုတ်ကပတ်တော်များနှင့် သမ္မာတရားကို လက်ခံနိုင်လျှင် ၎င်းတို့အား သမ္မာတရားကို မိတ်သဟာယ ပြုပြီး ဘုရားသခင်၏ နှုတ်ကပတ်‌တော်များကို ဖတ်ပြနိုင်သည်။ အကယ်၍ ၎င်းတို့သည် သမ္မာတရားကို လက်ခံဖို့ လုံးဝ ငြင်းဆိုလျှင် ၎င်းတို့နှင့်ပတ်သက်၍ အပင်ပန်းခံစရာ မလိုပေ။ ၎င်းတို့သည် ဘုရားသခင်၏ ကယ်တင်ခြင်းအား လက်ခံသူများ လုံးဝ မဟုတ်ကြပေ။ ဘုရားသခင်သည် သူ၏ နှုတ်ကပတ်တော်များနှင့် သမ္မာတရားအား လက်ခံနိုင်သူတို့ကိုသာ ကယ်တင်သည်။ ဘုရားသခင်၏ နှုတ်ကပတ်တော်များနှင့် သမ္မာတရားအား လုံးဝ လက်မခံနိုင်သောသူတို့ကိုမူ ဘုရားသခင်သည် လုံးဝ ကယ်တင်မည် မဟုတ်ပေ။ သမ္မာတရားကို လက်ခံနိုင်သောသူတို့သည် ၎င်းတို့၌ အယူအဆများ မည်မျှရှိနိုင်စေကာမူ ၎င်းတို့၏ အယူအဆများကို အလွယ်တကူ ဖြေရှင်းနိုင်သည်။ ၎င်းတို့သည် ဘုရားသခင်၏ နှုတ်ကပတ်တော်များကို ပို၍ ဖတ်ရှုပြီး သမ္မာတရားကို ပို၍ ရှာဖွေဖို့သာ လိုသည်။ သမ္မာတရားကို လက်ခံနိုင်သော လူတို့သည် လူ့သဘာဝရှိသောသူတို့၊ အသိတရားနှင့် ဆင်ခြင်တုံတရားရှိသောသူတို့ ဖြစ်ကြသည်။ လူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်မခံမီ ၎င်းတို့၌ အယူအဆများစွာနှင့် မှားယွင်းသော ထင်မြင်ချက်များသာမက အပျက်သဘောဆောင်သော အခြေအနေအချို့ ဖြစ်ပေါ်လာမည်။ အဖြစ်များဆုံးသော အပျက်သဘောဆောင်သည့် အခြေအနေမှာ “ကျွန်ုပ်သည် ဘုရားသခင်အဖို့ မိမိကိုယ်ကို အသုံးခံခဲ့ပြီး ကျွန်ုပ်၏ တာဝန်များကို ထမ်းဆောင်ခဲ့ပြီး ဖြစ်သည်။ ကျွန်ုပ်သည် အရာခပ်သိမ်း၌ ဘုရားသခင်၏ ကွယ်ကာခြင်းနှင့် ကောင်းချီးပေးခြင်းကို ခံရသင့်သည်။ ကျွန်ုပ်၌ အဘယ့်ကြောင့် ဘေးဒုက္ခများ ကျရောက်ရသနည်း” ဟူ၍ ဖြစ်သည်။ ဤသည်မှာ အဖြစ်များဆုံး အခြေအနေပင် ဖြစ်သည်။ နောက်ထပ် အခြေအနေတစ်မျိုးလည်း ရှိ၏။ အခြားသူများသည် ကောင်းမွန်သော အနေအထားတွင် နေထိုင်ပြီး ပျော်ပါးနေသည်ကို မြင်ရစဉ် မိမိမှာမူ ခက်ခဲမှုနှင့် ဆင်းရဲခြင်း၌ အသက်ရှင်နေကြောင်း သိမြင်ရသောအခါ ၎င်းတို့သည် ဘုရားသခင်သည် မဖြောင့်မတ်ဟု မကျေမနပ် ပြောကြသည်။ အခြားသူများက မိမိတို့၏တာဝန်ထမ်းဆောင်ရာ၌ ပိုကောင်းသော ရလဒ်များ စွမ်းဆောင်ရရှိနေသည်ကို မြင်တွေ့ကာ မနာလိုဖြစ်ပြီး အပျက်သဘော ဆောင်လာခြင်းပင် ဖြစ်နိုင်သည်။ ၎င်းတို့သည် အခြားသူများ၏ မိသားစုများ သင့်မြတ်ပြီး စည်းလုံးလျှင်၊ အခြားသူများက ၎င်းတို့ထက် ပိုမြင့်မားသော အစွမ်းအစရှိလျှင်၊ ၎င်းတို့၏ တာဝန်ထမ်းဆောင်ခြင်းက ပင်ပန်းလျှင်၊ သို့မဟုတ် တစ်စုံတစ်ခုသည် ၎င်းတို့အလိုရှိသည့်အတိုင်း ဖြစ်မလာလျှင်လည်း အပျက်သဘောဆောင်ကြသည်။ အတိုချုပ်အားဖြင့် ၎င်းတို့၏ အယူအဆများ၊ စိတ်ကူးများနှင့် မကိုက်ညီသည့် မည်သည့် အနေအထားများ၌မဆို ၎င်းတို့သည် အပျက်သဘောဆောင်လာကြသည်။ အကယ်၍ ဤသူ၌ အစွမ်းအစတစ်ခုခုရှိပြီး သမ္မာတရားကို လက်ခံနိုင်လျှင် ထိုသူ့ကို ကူညီသင့်သည်။ သမ္မာတရားကို သူ နားလည်သရွေ့ သူ၏ အပျက်သဘောဆောင်ခြင်းကိစ္စကို အလွယ်တကူ ဖြေရှင်းနိုင်သည်။ အကယ်၍ သူသည် သမ္မာတရားကို မရှာဖွေဘဲ ဆက်လက်၍ အပျက်သဘော ဆောင်နေလျက် ဘုရားသခင်နှင့်ပတ်သက်၍ အယူအဆများ အမြဲတမ်း လက်သင့်ခံထားပါက သန့်ရှင်းသော ဝိညာဉ်တော်သည် အလဟဿဖြစ်သော အလုပ်ကို မလုပ်ဆောင်သဖြင့် ဘုရားသခင်သည် ထိုသူ့ကို ဘေးဖယ်ထားပြီး အရေးစိုက်မည်မဟုတ်ပေ။ ထိုကဲ့သို့သော လူတို့သည် ထင်ရာစိုင်းလွန်းကာ သမ္မာတရားကို လက်မခံဘဲ ဘုရားသခင်နှင့် ပတ်သက်၍ အယူအဆများ အမြဲရှိကြပြီး သူတို့၌ ကိုယ်ပိုင် တောင်းဆိုချက်များ အမြဲရှိကြသည်။ ဤသည်မှာ ဆင်ခြင်တုံတရားအလွန်တရာ ချို့တဲ့ပြီး ၎င်းတို့အား အတော်ပင် အသိခေါက်ခက် အဝင်နက်စေသည်။ ၎င်းတို့သည် သမ္မာတရားကို နားလည်နိုင်သော်လည်း လက်မခံကြပေ။ ဤသည်မှာ ပုန်ကန်ပြစ်မှားမှုများကို တမင်တကာ ကျူးလွန်နေသည်နှင့် အနည်းငယ် တူသည်မဟုတ်လော။ ထို့ကြောင့် ၎င်းတို့ကို ဘုရားသခင် အရေးမလုပ်ချေ။ လူအချို့က “ကျွန်ုပ်သည် မကြာခဏ အပျက်သဘောဆောင်ပြီး ဘုရားသခင် ကျွန်ုပ်ကို မသိကျိုးကျွန်ပြုသည်။ ဤသည်မှာ ဘုရားသခင် ကျွန်ုပ်ကို မချစ်ပါဟု ဆိုလိုသည်” ဟု ဆိုကြသည်။ ထိုကဲ့သို့သော ပြောဆိုချက်မှာ အဓိပ္ပာယ်မဲ့သည်။ ဘုရားသခင် မည်သူ့ကို ချစ်ကြောင်း သင်သိသလော။ ဘုရားသခင်၏ ချစ်ခြင်းမေတ္တာကို မည်ကဲ့သို့ သိသာထင်ရှားစေကြောင်း သင်သိသလော။ ဘုရားသခင် မည်သူ့ကို မချစ်ကြောင်းနှင့် ဘုရားသခင် မည်သူ့ကို ဆုံးမပဲ့ပြင်ကြောင်း သင်သိသလော။ ဘုရားသခင်၏ ချစ်ခြင်းမေတ္တာ၌ စည်းမျဉ်းများရှိ၏။ ယင်းမှာ လူတို့ကို အစဉ်မပြတ် သည်းခံပြီး ၎င်းတို့အား သနားကရုဏာနှင့် ကျေးဇူးတော်ကို ပြသကာ မည်သူဖြစ်စေ လူတိုင်းကို ကယ်တင်လျက် မည်သည့်အပြစ်များကို ၎င်းတို့ကို ကျူးလွန်သည်ဖြစ်စေ လူတိုင်းကို ခွင့်လွှတ်သည့်အပြင် နောက်ဆုံးတွင် လူတိုင်းကို ခြွင်းချက်မရှိ ဘုရားသခင်၏ နိုင်ငံတော်ထဲသို့ ခေါ်ဆောင်သည်ဟူ၍ လူသားများ စိတ်ကူးသကဲ့သို့ မဟုတ်။ ဤသည်တို့မှာ လူတို့၏ အယူအဆများနှင့် စိတ်ကူးများသာ မဟုတ်လော။ ထိုသို့ဖြစ်သည်ဆိုလျှင် ဘုရားသခင်အနေဖြင့် တရားစီရင်ခြင်းအလုပ်ကို ထမ်းဆောင်ဖို့လိုမည် မဟုတ်ပေ။ မကြာခဏ အပျက်သဘောဆောင်သည့်လူများအပေါ် ဘုရားသခင် ပြုမူဆောင်ရွက်ပုံနှင့်ပတ်သက်၍ စည်းမျဉ်းများရှိသည်။ လူများသည် စဉ်ဆက်မပြတ် အပျက်သဘောဆောင်သည့်အခါ ဤတွင် ပြဿနာတစ်ခု ရှိပေသည်။ ဘုရားသခင်သည် များစွာပြောဆိုပြီးဖြစ်သည်၊ သမ္မာတရားများစွာကို ဖော်ပြပြီးဖြစ်သည်၊ လူတစ်ယောက်သည် ဘုရားသခင်ကို အမှန်တကယ် ယုံကြည်လျှင် ဘုရားနှုတ်ကပတ်တော်ကို ဖတ်ပြီး သမ္မာတရားကို နားလည်ပြီးနောက်တွင် သူ့အတွင်းရှိ အပျက်သဘောဆောင်သော အရာများသည် အစဉ်ပို၍ နည်းပါးလာမည်။ လူတို့သည် အစဉ် အပျက်သဘောဆောင်နေလျှင် ၎င်းတို့သည် သမ္မာတရားကို လုံးဝ လက်မခံသည်မှာ သေချာသည်။ ၎င်းတို့၏ အယူအဆများနှင့် ကွဲလွဲသည့်အရာတစ်ခုကို ကြုံတွေ့ရသည်နှင့် တစ်ပြိုင်နက် ၎င်းတို့ အပျက်သဘောဆောင်လာကြလိမ့်မည်။ ၎င်းတို့သည် ဘုရားနှုတ်ကပတ်တော်များရှိ သမ္မာတရားကို အဘယ်ကြောင့် မရှာဖွေကြသနည်း။ အဘယ်ကြောင့် သမ္မာတရားကို လက်မခံကြသနည်း။ ၎င်းတို့သည် ဘုရားသခင်နှင့်ပတ်သက်ပြီး အယူအဆများ၊ နားလည်မှုလွဲခြင်းများ ရှိသောကြောင့်ဖြစ်သည့်အပြင် သမ္မာတရားကို မည်သည့်အခါမျှ မရှာဖွေသောကြောင့်ဖြစ်သည်မှာ သေချာသည်။ ဤသို့ဆိုလျှင် ၎င်းတို့သည် သမ္မာတရားကို ဤသို့ချဉ်းကပ်ကြသောအခါ ဘုရားသခင်က ၎င်းတို့ကို အာရုံစိုက်ခြင်း တစ်ခုတလေ ရှိဦးမည်လော။ ထိုသို့သော လူများသည် ဆင်ခြင်တုံတရားကို နားမဝင်သူများ မဟုတ်လော။ ဆင်ခြင်တုံတရားကို နားမဝင်သည့် သူများအပေါ် ဘုရားသခင်၏ သဘောထားက အဘယ်နည်း။ သူက ၎င်းတို့ကို ဘေးဖယ်ပြီး လျစ်လျူရှုလေသည်။ သင်ဆန္ဒရှိသည့် မည်သည့်ပုံစံဖြင့်မဆို သင်ယုံကြည်လော့။ သင် ယုံကြည်သည်၊ မယုံကြည်သည်မှာ သင့်အပေါ်တွင် မူတည်သည်။ သင် အမှန်တကယ် ယုံကြည်ပြီး သမ္မာတရား လိုက်စားလျှင် သမ္မာတရားကို ရလိမ့်မည်။ သင် သမ္မာတရားကို မလိုက်စားလျှင် ယင်းကို ရရှိလိမ့်မည်မဟုတ်ချေ။ ဘုရားသခင်သည် လူတိုင်းကို တရားမျှတစွာ ဆက်ဆံသည်။ သင်သည် သမ္မာတရားကို လက်ခံသည့် သဘောထားတစ်ခုမရှိလျှင်၊ ကျိုးနွံနာခံသည့် သဘောထားတစ်ခုမရှိလျှင်၊ ဘုရားသခင်၏ သတ်မှတ်ချက်များကို ပြည့်မှီရန် မကြိုးပမ်းလျှင် သင်ဆန္ဒရှိသလို ယုံကြည်နိုင်သည်။ ထို့အပြင် သင်သည် အတော် ထွက်ခွာလိုပါက၊ ချက်ချင်း ထိုသို့လုပ်ဆောင်နိုင်သည်။ သင်၏တာဝန်ကို လုပ်ဆောင်ဖို့ သင်ဆန္ဒမရှိပါက ဘုရားအိမ်တော်က သင့်ကို အတင်းအကျပ် လုပ်ဆောင်စေမည်မဟုတ်။ သင်နှစ်သက်သည့်နေရာသို့ သင်သွားနိုင်သည်။ ဘုရားသခင်က လူများကို နေဖို့ မတိုက်တွန်းပေ။ ယင်းမှာ သူ၏သဘောထားဖြစ်သည်။ သင်သည် ဖန်ဆင်းခံတစ်ဦးဖြစ်သည်မှာ ရှင်းနေလင့်ကစား သင်သည် ဖန်ဆင်းခံတစ်ဦး လုံးဝမဖြစ်ချင်ပေ။ ကောင်းကင်တမန်မင်း အမြဲတမ်း ဖြစ်လိုပြီး ဘုရားသခင်ကို ကျိုးနွံနာခံလိုစိတ်မရှိသည့်အပြင် ဘုရားသခင်နှင့် တန်းတူအဆင့်၌နေဖို့ အမြဲတမ်း ဆန္ဒရှိသည်။ ဤသည်မှာ ဘုရားသခင်ကို အရှက်မရှိ အတိုက်အခံလုပ်နေခြင်း ဖြစ်သည်။ ဤသည်မှာ ဘုရားသခင်၏ စိတ်နေသဘောထားကို ပုန်ကန်ပြစ်မှားသည့် အရာတစ်ခုဖြစ်၏။ သင်သည် သာမန်လူတစ်ဦးသာ ဖြစ်သည်မှာ ပေါ်လွင်ထင်ရှားလင့်ကစား အဆင့်အတန်းရှိဖို့နှင့် အောင်မြင်ကျော်ကြားသူတစ်ဦးဖြစ်ဖို့ အထူးတလည် ပြုမူဆက်ဆံခြင်းကို အမြဲတမ်း အလိုဆန္ဒရှိလျက် အရာရာတွင် အခြားသူများထက် ပိုသာရန်၊ ကြီးမားသော ကောင်းချီးများကို ရရှိရန်နှင့် လူတိုင်းကို ကျော်လွန်ရန် အလိုရှိသည်။ ဤအရာက ဆင်ခြင်တုံတရားကင်းမဲ့မှုကို ပြသ၏။ ဆင်ခြင်တုံတရားကင်းမဲ့သော လူတို့ကို ဘုရားသခင် မည်သို့ရှုမြင်သနည်း။ ၎င်းတို့ကို ဘုရားသခင် မည်သို့အကဲဖြတ်သနည်း။ ထိုကဲ့သို့သော လူတို့မှာ အသိခေါက်ခက် အဝင်နက်ကြသည်။ အချို့က “အကယ်၍ ကိုယ်တော်သည် ကျွန်ုပ်ကို အသိခေါက်ခက် အဝင်နက်သည်ဟု ဆိုလျှင် ကျွန်ုပ် အလုပ်လုပ်ပေးမည် မဟုတ်တော့” ဟု ဆိုသည်။ သင့်ကို အဘယ်သူက အလုပ်လုပ်ပေးဖို့ ခိုင်းခဲ့သနည်း။ သင်သည် လုပ်ဆောင်လိုစိတ် မရှိလျှင် ဘုရားသခင် သင့်ကို အတင်းအကျပ်စေခိုင်းမည် မဟုတ်ပေ။ အမြန်သာ ထွက်သွားလော့။ ဘုရားအိမ်တော်က သင့်ကို တားမည်မဟုတ်ပေ။ သင်သည် အလုပ်လုပ်ပေးလိုစိတ် ရှိလျှင်ပင် ဘုရားအိမ်တော်၌ သတ်မှတ်ချက်များ ရှိသည်။ အကယ်၍ သင်၏အလုပ်လုပ်ပေးခြင်းက အဆင့်မမီသည့်အပြင် သင်၏ တာဝန်ထမ်းဆောင်မှုက ဘုရားအိမ်တော်အား ပြဿနာမြောက်မြားစွာ ဖြစ်ပေါ်စေလျက် ကောင်းကျိုးထက် ဆိုးကျိုးကို ပိုလုပ်လျှင် ဘုရားအိမ်တော်က သင့်ကို အသေအချာပင် ဖယ်ရှားရှင်းလင်းမည် ဖြစ်သည်။ သင်သည် အလုပ်လုပ်ပေးဖို့ ဆန္ဒရှိလျှင်ပင် ဘုရားအိမ်တော်က သင့်ကို အလိုရှိမည်မဟုတ်။ အကယ်၍ လူတို့သည် အလုပ်လုပ်ပေးလိုစိတ်ရှိလျက် သမ္မာတရားကို လက်ခံနိုင်ပြီး ပြုပြင်ခြင်းကို လက်ခံပါက ဘုရားအိမ်တော်၌ နေထိုင်ဖို့ သတ်မှတ်ချက်ပြည့်မီသည်။ ၎င်းတို့သည် သမ္မာတရားကို လိုက်စားနိုင်လျက် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံနိုင်ကာ ကယ်တင်ခြင်းနှင့် စုံလင်အောင်ပြုလုပ်ပေးခြင်းကို ခံရနိုင်လျှင် ဤသည်မှာ အလွန်ကြီးမားသော ကောင်းချီးတစ်ခု ဖြစ်၏။ ဘုရားသခင်က သင့်ကို တောင်းပန်နေကာ သူ့အနေဖြင့် သင့်ကို တရားစီရင်ပြီး ပြစ်တင်ဆုံးမရန် လိုအပ်သည်ဟု မထင်နှင့်။ ဘုရားသခင် သင့်ကို တောင်းပန်မည်မဟုတ်ချေ။ ဘုရားသခင်သည် ရည်မှန်းချက်သတ်သတ်မှတ်မှတ်ကို စိတ်ထဲတွင် ထားရှိလျက် စည်းမျဉ်းများဖြင့် လူတို့ကို စိစိစစ်စစ် ကယ်တင်ပြီး စုံလင်အောင် ပြုလုပ်ပေးသည်။ ဘုရားသခင်ကို ယုံကြည်သူအားလုံးက သူ၏ ကယ်တင်ခြင်းကို လက်ခံရရှိနိုင်သည်မဟုတ်ပေ။ လူများစွာကို ဖိတ်ခေါ်သော်လည်း အနည်းငယ်သာ ရွေးချယ်ခြင်းခံရသည်။ သင်သည် သင်၏တာဝန်ကို ပြည့်မီအောင် ထမ်းဆောင်ခြင်း၊ ကျိုးနွံနာခံတတ်သော စိတ်နေစိတ်ထားရှိခြင်း၊ အခြေခံအားဖြင့် ရိုးသားခြင်းနှင့် နောင်တရတတ်သော စိတ်နှလုံးကို ပိုင်ဆိုင်ခြင်းဟူသည့် ဘုရားသခင်၏ စံချိန်စံညွှန်းအချို့ကို ပြည့်မီရမည်ဖြစ်ကာ၊ သို့မှသာ ဘုရားသခင်သည် တရားဝင် စတင်၍ တရားစီရင်ပြီး ပြစ်တင်ဆုံးမမည်ဖြစ်သည့်အပြင် သင့်ကို သန့်စင်စေပြီး စုံလင်စေမည် ဖြစ်သည်။ လူအချို့က “တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံခြင်းဟူသည် ဆင်းရဲဒုက္ခခံရခြင်းကို ဆိုလို၏” ဟု ပြောကြသည်။ ဒုက္ခခံရမည်မှာ မှန်သော်လည်း သင်သည် ထိုအရာအတွက် သတ်မှတ်ချက်ပြည့်မီရမည်။ သင် သတ်မှတ်ချက် မပြည့်မီပါက ဒုက္ခခံရဖို့ပင် မထိုက်တန်ပေ။ ဘုရားသခင်၏ အလုပ်နှင့် လူတို့အား သူ၏စုံလင်စေခြင်းကို ထိုမျှရိုးစင်းသည်ဟု သင် ထင်သလော။ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရန် ငြင်းဆန်သောသူတို့ သို့မဟုတ် တရားစီရင်ခြင်းနှင့် ပြစ်တင်ဆုံးမခြင်းမှ ထွက်ပြေးသောသူတို့သည် နောက်ဆုံးတွင် မိမိတို့၏ လုပ်ရပ်များအတွက် တာဝန်ခံရမည်ဖြစ်သည်။ တစ်စုံတစ်ဦးသည် မည်သူဖြစ်စေ၊ သို့မဟုတ် ဘုရားသခင်အပေါ် သူ၏သဘောထားက မည်သည့်အရာဖြစ်စေ ဤသဘောထားက ဘုရားသခင် သတ်မှတ်သည့်အရာနှင့် မကိုက်ညီပါက ဘုရားသခင်သည် ကြားဝင်စွက်ဖက်မည် မဟုတ်သည့်အပြင် ၎င်းတို့သဘောအတိုင်း လုပ်ခွင့်ပြုမည် ဖြစ်သည်။ ဘုရားသခင်၏ နှုတ်ကပတ်တော်များ အားလုံးသည် ဤနေရာတွင် ရှိနေ၏။ သူပြောသည့်အရာကို သင်လုပ်နိုင်လျှင် လုပ်လော့။ သင်သည် လုပ်လိုစိတ်ရှိလျှင် လုပ်လော့။ သင် လုပ်လိုစိတ်မရှိလျှင်၊ သို့မဟုတ် မလုပ်နိုင်လျှင် ဘုရားသခင် သင့်ကို အတင်းခိုင်းမည် မဟုတ်ပေ။ ဘုရားသခင် သင့်ကို တောင်းပန်မည်ဟု သင်ထင်သလော။ ဘုရားသခင် သင့်ကို ဆုံးမပဲ့ပြင်မည်ဟု သင်ထင်သ‌လော။ စိတ်ချလော့၊ ဘုရားသခင်သည် သေချာပေါက် ထိုသို့ပြုမည်မဟုတ်။ ဘုရားသခင်က “သင်သည် သမ္မာတရားကို လက်မခံလိုလျှင်၊ သင်သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို အလွန်အမင်း မနှစ်မြို့လျှင် ကိစ္စမရှိပေ။ သင်သည် ကျေးဇူးတော်အနည်းငယ်ကို မွေ့လျော်ပြီးဖြစ်သောကြောင့် လောကကြီးသို့ အမြန်ပြန်သွားလော့၊ အလျင်အမြန်သာ ထွက်သွားလော့။ သင့်ကို အတင်းအကျပ် လုပ်မည်မဟုတ်ပေ။ သင်သည် ကောင်းကင်နိုင်ငံ‌တော်၏ ကောင်းချီးများကို မွေ့လျော်ဖို့ သတ်မှတ်ချက်မပြည့်မီသည့်အပြင် ယင်းတို့ကို ရရှိဖို့ ဆန္ဒရှိလျှင်ပင် မရရှိနိုင်ပါ” ဟု ဆိုလိမ့်မည်။ ဘုရားသခင်က လူတို့အား သူ၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံဖို့ အတင်းအကျပ်မလုပ် ဟူသည်မှာ မည်သည့်အရာကို ဆိုလိုသနည်း။ ယင်းက လူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်မခံလျှင် ဘုရားသခင်သည် ဆုံးမပဲ့ပြင်ခြင်း၊ ဆုံးမခြင်း၊ သတိပေးနှိုးဆော်ခြင်း ပြုမည်မဟုတ်သကဲ့သို့ တိုက်တွန်းအားပေးခြင်းလည်း ပြုမည်မဟုတ်ဟု ဆိုလိုခြင်းဖြစ်သည်။ သန့်ရှင်းသော ဝိညာဉ်တော်ထံမှ ဉာဏ်ပွင့်စေခြင်း သို့မဟုတ် အလင်းပေးခြင်း ရှိမည်မဟုတ်ပေ။ အပေါ်ယံတွင် ဤလူတို့သည် စိတ်လက်ချမ်းသာစွာ အသက်ရှင်ပုံပေါက်သည်။ ၎င်းတို့သည် မိမိတို့၏ တာဝန်ကို ဝတ်ကျေတမ်းကျေ ထမ်းဆောင်ခြင်းအတွက် ဆုံးမပဲ့ပြင်ခြင်း မခံရသကဲ့သို့ အလုပ်တာဝန်၌ ၎င်းတို့၏ အပျက်သဘောဆောင်သော ခိုကပ်ခြင်း၊ သို့မဟုတ် ဘုရားသခင်အပေါ် ၎င်းတို့၏ လက်လွတ်စပယ် အကဲဖြတ်ခြင်းတို့အတွက်လည်း ဆုံးမပဲ့ပြင်ခြင်း မခံရပေ။ ဘုရားသခင်အား အထင်လွဲမှားခြင်း၊ ဘုရားသခင်နှင့်ပတ်သက်၍ မကျေမနပ် ပြောခြင်းနှင့် ဘုရားသခင်အား အတိုက်အခံလုပ်ခြင်းတို့အတွက်ပင် ၎င်းတို့၏ စိတ်နှလုံးထဲတွင် မည်သည့်အရာမျှ မခံစားရသည်မှာ ၎င်းတို့သည် ပူဇော်သက္ကာများကို ခိုးယူခြင်း သို့မဟုတ် အလွဲသုံးခြင်းကဲ့သို့သော ကြီးမားသော မကောင်းမှုကို ကျူးလွန်သော်လည်း သတိမမူမိသည်အထိပင် ဖြစ်လေသည်။ ထိုကဲ့သို့ ကြီးမားသော မကောင်းမှုများကို ကျူးလွန်သည့် လူတို့သည် မိမိတို့ကိုယ်ကို ပြန်လည်မဆင်ခြင်ဘဲ၊ နောင်တစိုးစဉ်းမျှမရဘဲ၊ ၎င်းတို့အပေါ် မည်သည့် အပြစ်ဒဏ်ပေးခြင်း သို့မဟုတ် အဆုံးသတ် ရောက်လာမည်ဟူသော စိတ်ထင့်ခြင်းတစ်စက်မျှ မရှိဘဲ နှစ်ပေါင်းများစွာ နေနိုင်သည်။ ပုံမှန်လူတစ်ဦး၌ စိတ်ထင့်ခြင်းတစ်မျိုးမျိုး ရှိသင့်သော်လည်း ဘုရားသခင်သည် ၎င်းတို့အထဲ၌ ဘာတစ်ခုမျှ လုံးလုံးလျားလျား မပြုလုပ်သောကြောင့် ၎င်းတို့၌ မရှိပေ။ ဘုရားသခင်၏ ဘာမျှမလုပ်ခြင်းမှာ သဘောထားတစ်မျိုး ဖြစ်သည်။ ယင်းက မည်သည့်အရာကို ကိုယ်စားပြုသနည်း။ ဘုရားသခင်သည် သူ၏စိတ်နှလုံးထဲ၌ မည်သည့်အရာ စဉ်းစားနေသည်ဟု သင်တို့ စိတ်ကူးကြည့်နိုင်သလော။ သူသည် ထိုသို့သော လူတို့အပေါ် လုံးလုံး လက်လျှော့လိုက်လေပြီ။ သူသည် ထိုသို့သော လူတို့ကို စက်ဆုပ်ရွံရှာသည်။ ၎င်းတို့သည် ငှက်တောင်မွေးတစ်ပင်၊ ပုရွက်ဆိတ်တစ်ကောင်လောက်ပင် အရေးမပါ၊ ၎င်းတို့ကို ထုတ်ဖော်ပြောဆိုဖို့ပင် မထိုက်တန်သဖြင့် ၎င်းတို့၏ အဆုံးသတ်ကို အဆုံးအဖြတ်ပေးပြီး ဖြစ်သည်။ တစ်နေ့တွင် ထိုကဲ့သို့သော လူတစ်ဦးက “ကျွန်ုပ်သည် ဘုရားသခင်၏ ဖန်ဆင်းခံတစ်ဦး ဖြစ်လိုသည်။ ကိုယ်တော့်ကို ကျွန်ုပ်၏သခင်၊ ကျွန်ုပ်၏ဘုရားအဖြစ် လက်ခံပါသည်” ဟု ပြောသောအခါ ထိုသူ့ကို ဘုရားသခင် အလိုရှိမည်လော။ အလိုရှိမည်မဟုတ်။ အချို့က “ကျွန်ုပ် နောင်တရပြီ။ ယခု ကျွန်ုပ် ပြန်လှည့်လာနေပြီ” ဟု ဆိုသည်။ ထိုသူတို့အတွက် အလွန်နောက်ကျပြီလော။ အလွန်နောက်ကျပြီ။ ၎င်းတို့၏သဘာဝသည် နတ်ဆိုး၏ သဘာဝမျိုးဖြစ်ပြီး မည်သည့်အခါမျှ ပြောင်းလဲ‌မည် မဟုတ်သောကြောင့် ဘုရားသခင်သည် ထိုသို့သောလူတို့ကို မကယ်တင်ပေ။ ၎င်းတို့သည် အဘယ်မျှ နောင်တရသည် ဖြစ်စေ၊ ၎င်းတို့သည် အဘယ်မျှ သနားစဖွယ် ငိုသည်ဖြစ်စေ ၎င်းတို့ ပြောင်းလဲနိုင်သလော။ ၎င်းတို့ အမှန်တကယ် နောင်တရနိုင်သလော။ လုံးဝ မရနိုင်ပေ။ ထို့ကြောင့် သင်သည် သမ္မာတရားကို လိုက်စားသည်ဖြစ်စေ၊ မလိုက်စားသည်ဖြစ်စေ သင်သည် ဘုရားသခင်ကို အမှန်တကယ် ယုံကြည်နေသရွေ့ ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များကို နားလည်သင့်သည်။ သင်သည် ဘုရားသခင်၏ ပူဇော်သက္ကာများအပေါ် ကြံစည်စီစဉ်မှုများ လုံးဝ ပြု၍မရပေ။ ယင်းတို့ကို ခိုးယူဖို့ သို့မဟုတ် အသုံးချဖို့ အကြံအစည်များရှိခြင်းသည်ပင် လက်ခံနိုင်ဖွယ်မဟုတ်ပေ။ ထိုသို့သော လုပ်ရပ်များကို ပြုလုပ်မိသည်နှင့် ကြီးမားသော ဘေးဒုက္ခကို ဖြစ်ပေါ်စေမည်ဖြစ်ကာ သင်၏အဆုံးသတ်ကို ထိခိုက်မည်ဖြစ်သည်။ သင်၏ အဆုံးသတ်ကို ချမှတ်ပြီးသည်နှင့် ဘုရားသခင် ပြောဆိုထားသည့်အရာ သို့မဟုတ် ဘုရားသခင်၏ သတ်မှတ်ချက်များက မည်သည့်အရာ ဖြစ်သည်ကို ပြန်စဉ်းစားခြင်းနှင့် နောင်တရခြင်းသည် အချည်းနှီးဖြစ်မည်။ ယင်းမှာ အလွန်နောက်ကျသွားမည်။ ယခုတွင် ဘုရားသခင်၏ အလုပ်ကို အဆုံးမသတ်သေးသော်လည်း လူအချို့၏ အဆုံးသတ်ကိုမူ သတ်မှတ်ထားပြီး ဖြစ်လေသည်။ ဘုရားသခင်က ဤကိစ္စကို ထုတ်ဖော်မပြောသေးသကဲ့သို့ မည်သူ့ကိုမျှလည်း မပြောပြသေးပေ။ ဤလူတို့က မိမိတို့ကိုယ်ကို အဆင်ပြေသည်ဟု ထင်နေကြဆဲ၊ မိမိတို့၏အချိန်ကို ဖြုန်းနေကြဆဲ ဖြစ်သည်။ သေခြင်းတရားက တံခါးခေါက်ပြီဆိုလျှင်ပင် ၎င်းတို့သည် လုံးလုံးလျားလျား သတိမမူမိကြချေ။ ၎င်းတို့သည် နားဝေတိမ်တောင် ဖြစ်သောလူများနှင့် အသုံးမကျသောလူများတစ်သိုက် ဖြစ်လေသည်။

အခြားဖြစ်စဉ်နှစ်ခုကိုလည်း ငါ ဆက်ပြောမည်။ ယခင်ဖြစ်စဉ်၌ အမျိုးသားတစ်ဦးအကြောင်းကို ဆွေးနွေးခဲ့ပြီး ဤဖြစ်စဉ်များရှိ အဓိကဇာတ်ကောင်များမှာ အမျိုးသမီးခေါင်းဆောင်နှစ်ဦး ဖြစ်သည်။ ဤဘွဲ့သညာကို ကြားရလျှင် လူတစ်ဦးက ထိုသူတို့၏ အဆင့်အတန်းများမှာ မနိမ့်ပါးကြောင်း ချက်ချင်းနားလည်နိုင်ပြီး၊ သို့တစေ ထိုအဆင့်အတန်းမျိုး ရှိသည့် လူတို့သည် ကြီးမားသော မကောင်းမှုများကို ကျူးလွန်နိုင်သည်။ ဤအမျိုးသမီးများထဲမှ တစ်ဦးသည် မလုံလောက်သော အရင်းအနှီးငွေကြောင့် သူ၏စီးပွားရေး ပြိုလဲလုဆဲဆဲရှိသည့် ဘာသာတရား မရှိသူတစ်ဦးနှင့် ပတ်သက်မှုရှိခဲ့သည်။ ဤအမျိုးသမီးက အသင်းတော်ထဲ၌ ခေါင်းဆောင်တစ်ဦးအဖြစ် အစေခံပြီး ငွေကြေးအရင်းအမြစ်များကို ချုပ်ကိုင်ရသည့်အတွက် ထိုဘာသာတရားမရှိသူက သူမထံမှ ငွေချေးယူဖို့ တောင်းဆိုခဲ့သည်။ သူမသည် အထက်ကို တောင်းခံခြင်းမရှိဘဲ ယွမ်ငွေ သိန်းချီ၍ ချေးငှားဖို့ တစ်ဦးတည်း သ‌ဘောတူခဲ့သည်။ လူတို့ ပိုင်ဆိုင်သော ငွေများကို ချေးငှား၍ရသော်လည်း ဘုရားသခင်၏ ငွေသည် ပူဇော်သက္ကာဖြစ်ပြီး ဘုရားသခင်၏ ပူဇော်သက္ကာကိုထိသော မည်သူမဆို အပြစ်ဒဏ်ပေးခြင်းကို ရင်ဆိုင်ရမည်။ သူမသည် ပူဇော်သက္ကာများကို တစ်ဦးတည်း တလွဲအသုံးပြုခဲ့ကာ ငွေပမာဏမှာ မနည်းပေ။ ငွေတလွဲအသုံးပြုပြီးနောက် အသင်းတော်က သူမကို အရေးယူကာ သူမကို ငွေပြန်လျော်ဖို့အတွက် အလုပ်လုပ်ရန် ပြဋ္ဌာန်းလိုက်သည်။ ဤသည်မှာ ယင်းကို အသင်းတော်က ကိုင်တွယ်သည့်ပုံဖြစ်သည်။ ယင်းမှာ လူသား၏ နည်းလမ်းဖြစ်သည်။ သူမသည် ငွေပြန်လျော်နိုင်ခဲ့ပြီး အပြင်ပန်းတွင် ရည်မွန်သော သဘောထားရှိဟန် တူခဲ့သည်။ ဤသည်မှာ သူမ ပြောင်းလဲသွားသည့် သဘောကိုဆောင်သလော။ (မဆောင်ပါ။) သူမ၏ လုပ်ရပ်များမှာ အတော်ပင် ရဲတင်းကာ မဆင်ခြင်သော ဉာဏ်မရှိသူတစ်ဦးနှင့် များစွာ တူလျက် ဘုရားသခင်အပေါ် သူမ၏ စိတ်သဘောထားနှင့် သူမ၏ စိတ်ဓာတ်ကို ညွှန်ပြသည်။ ထိုကဲ့သို့သော လူတစ်ဦးက သမ္မာတရားကို စစ်မှန်စွာ သဘောပေါက်နားလည်နိုင်သလော။ သူသည် ဆင်ခြင်တုံတရားဖြင့် ပြုမူနိုင်သလော။ သူမသည် ဘုရားသခင်၏ ပူဇော်သက္ကာများကို လက်ဆော့ရဲကာ ယင်းကို သူမ၏ ကိုယ်ပိုင်ငွေသဖွယ် ပြုမူခဲ့သည်။ ဘဏ္ဍာငွေများကို မည်သို့ခန့်ခွဲရမည်ဟူသည့်အပေါ် ဘုရားသခင်၏ လမ်းညွှန်ချက်မပါဘဲ၊ သို့မဟုတ် ယင်းကို မထိကိုင်သင့်ကြောင်း ပြောဆိုချက် မရှိဘဲ သူမ၏စိတ်နှလုံးထဲတွင် စည်းမျဉ်းများ မရှိသကဲ့သို့ စည်းလည်းမရှိပေ။ သူမသည် ခေါင်းဆောင်တစ်ဦးအနေဖြင့် ဤငွေကို ထိန်းချုပ်ဖို့ အခွင့်အရေးရှိသည်ဟု ထင်မှတ်ပြီး ယင်းကို တလွဲအသုံးပြုရဲခဲ့သည်။ ငွေ တလွဲအသုံးပြုပြီးနောက် ဘုရားသခင် ယင်းကို မည်ကဲ့သို့ ကိုင်တွယ်ခဲ့သနည်း။ ဘုရားသခင်သည် မည်သည့်အရာမျှပင် လုပ်ဆောင်ရန်မလို၊ အသင်းတော်က သူမကို အပြစ်ဒဏ်ပေးခဲ့သည်။ ဤယွမ်ငွေ သိန်းဂဏန်းမျှက သူမ၏အဆုံးသတ်ကို ဆုံးဖြတ်ပေးခဲ့သည်။ သူမသည် ဘုရားသခင်၏ ဖြတ်တောက်ခြင်းနှင့် ဘေးဖယ်ထားခြင်းကို ထာဝရခံရသည်။ ဘုရားသခင် အဘယ့်ကြောင့် ဤသို့ပြုလုပ်ရသနည်း။ ဤအရာက ဘုရားသခင်၏ အမျက်ဒေါသကို ကိုယ်စားပြုသည်။ ယင်းမှာ ဘုရားသခင်၏ စိတ်သဘောထား လက္ခဏာသွင်ပြင်တစ်ခုလည်း ဖြစ်သည်မှာ မှန်၏။ ဘုရားသခင်သည် ပုန်ကန်ပြစ်မှားခြင်းကို သည်းမခံပေ။ အကယ်၍ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားလျှင် စည်းကျော်လိုက်ပြီ ဖြစ်သည်။ ဤအရာကို စီမံအုပ်ချုပ်ရေးဆိုင်ရာ အမိန့်များထဲ၌ ပြဋ္ဌာန်းထားသလော။ (ပြဋ္ဌာန်းထားပါသည်။) ဘုရားသခင် ရွေးကောက်သော လူတို့သည် ဤအရာအပေါ် ရှင်းလင်း၏။ ပူဇော်သက္ကာများကို တလွဲအသုံးပြုခြင်းသည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း ဖြစ်၏။ ဤအမျိုးသမီးက ပူဇော်သက္ကာကို တလွဲအသုံးပြုသောအခါ ဘုရားသခင် ကြားဝင်စွက်ဖက်ခဲ့သလော။ ဘုရားသခင်က ကြားဝင်စွက်ဖက်ခြင်း မပြုခဲ့၊ သူမကို မဟန့်တားခဲ့၊ ပြီးလျှင် ဘာတစ်ခုမျှ မပြောခဲ့ပေ။ သူမသည် လှုပ်ရှားနေစဉ် သူသည် ချုပ်ထိန်းခြင်း၊ အပြစ်ဖော်ဆုံးမခြင်း၊ သို့မဟုတ် သတိပေးခြင်းတို့လည်း မပြုခဲ့ပေ။ ငွေများကို ထိုအတိုင်းပင် ချေးငှားလိုက်ခြင်း ဖြစ်၏။ သူမသည် ပြဿနာ ဖော်ထုတ်ခံရပြီး အသင်းတော်က သူမကို မကိုင်တွယ်မီ သူမကိုယ်သူမ အတော်လေး ကျေနပ်နေခဲ့သည်။ သူမသည် စတင်၍ တရှုပ်ရှုပ်ဖြင့် ငိုကြွေးတော့သည်။ ထို့နောက် ချက်ချင်းပင် ငွေပြန်လျော်ဖို့ စတင်၍ အလုပ်လုပ်တော့သည်။ အမှန်မှာမူ ဘုရားသခင် အရေးစိုက်သည်မှာ ငွေကြေးဖြစ်ခဲ့သလော။ မဟုတ်ပေ။ သူအရေးစိုက်ခဲ့သည်မှာ ငွေမဟုတ်ဘဲ ဤအရာ၌ သူ့အား ထိုအမျိုးသမီး ထုတ်ဖော်ပြခဲ့သည့် သဘောထားက အရေးပါ၏။ ဤသည်မှာ ဘုရားသခင် အရေးစိုက်သည့်အရာ ဖြစ်ခဲ့သည်။ ငွေကြေးသက်သက်ကြောင့် ဘုရားသခင်၏ စိတ်နေသဘောထားကို ပုန်ကန်ပြစ်မှားခြင်းသည် သေဖို့ထိုက်တန်သည် မဟုတ်လော။ ဤအရာကို ကိုယ်နှင့်ထိုက်သည့်အရာကို ကိုယ်ရခြင်းဟု ခေါ်သည်။ အကယ်၍ သင်သည် အနည်းငယ် အပျက်သဘောဆောင်လျှင် သို့မဟုတ် အားနည်းလျှင်၊ သို့မဟုတ် တစ်ခါတစ်ရံ တာဝန်ထမ်းဆောင်ရင်း ညစ်ညမ်းခြင်းအချို့ ရှိလျှင်၊ သို့မဟုတ် တစ်ခါတစ်ရံ အဆင့်အတန်းတစ်ခုခု၏ အနေအထား၌ ရပ်တည်ပြီး ယင်း၏ အကျိုးကျေးဇူးများကို မွေ့လျော်လျှင် ဘုရားသခင်သည် ဤအရာကို ဖောက်ပြန်ပျက်စီးသော စိတ်သဘောထား ထုတ်ဖော်ခြင်းအဖြစ် ရှုမြင်သည်။ သို့သော် သင်သည် ဘုရားသခင်၏ ပူဇော်သက္ကာများကို သူ့ကိုမတိုင်ပင်ဘဲ လက်ဆော့သောအခါ၊ သို့မဟုတ် သူ၏ခွင့်ပြုချက်ကို မရရှိဘဲ ယင်းကို အလွဲသုံးသောအခါ ယင်းမှာ မည်သည့်ပြဿနာမျိုး ဖြစ်သနည်း။ ဤသည်မှာ ပူဇော်သက္ကာများကို ခိုးယူခြင်းဖြစ်၏။ ထို့ပြင် ဤအရာက မည်သို့သော စိတ်သဘောထားမျိုးကို ပြညွှန်သနည်း။ ယင်းမှာ ကောင်းကင်တမန်မင်း၏ စိတ်သဘောထား၊ စာတန်၏ စိတ်သဘောထားပင် ဖြစ်သည်။ ယင်းမှာ ဘုရားသခင်၏ ပူဇော်သက္ကာများကို ခိုးယူခြင်းသည် သစ္စာဖောက်ခြင်း မဟုတ်လော။ (ဟုတ်ပါသည်။) ဘုရားသခင်က သစ္စာဖောက်ခြင်းဟု မှတ်ယူရအောင် စာတန်သည် အဘယ်အရာကို လုပ်ဆောင်ခဲ့သနည်း။ (သူသည် ဘုရားသခင်ဖြစ်ရန် ကြိုးပမ်းခြင်းဖြစ်သည်။) ငါတို့ဆွေးနွေးနေသည့် အမျိုးသမီးအနေဖြင့် သူမသည် ဘုရားသခင်၏ ပူဇော်သက္ကာများကို ထိန်းချုပ်လိုခဲ့ခြင်း ဖြစ်သည်။ သူမသည် မိမိကိုယ်ကို မည်သူဟု ထင်ခဲ့သနည်း။ (သူမသည် မိမိကိုယ်ကို ဘုရားသခင်ဟု ထင်မှတ်ခဲ့သည်။) အတိအကျပင်။ သူမသည် သူမကိုယ်သူမ ဘုရားသခင်အဖြစ် ရှုမြင်ခဲ့ပြီး ယင်းမှာ သူမ မှားခဲ့သည့်နေရာ ဖြစ်သည်။ ထို့အတွက်ကြောင့် သူမသည် ဘုရားသခင်၏ စိတ်နေသဘောထားကို ပုန်ကန်ပြစ်မှားခဲ့သည်ဟု ငါတို့ ဆိုခြင်းဖြစ်သည်။ ဤအရာ၏သဘာဝမှာ ကြီးလေးသလော။ (ကြီးလေးပါသည်။) ငါတို့၏ စရိုက်လက္ခဏာကို သရုပ်ဖော်ခြင်းက မှန်ကန်သလော။ (မှန်ကန်ပါသည်။) သူမ၌ အဆုံးသတ်မရှိတော့ချေ။ သူမ၌ အဆုံးသတ်မရှိ၊ ယင်းမှာ ယခု ပေါ်လွင်သည့်ပုံ ဖြစ်၏။ ဘုရားသခင်၏ အဓိပ္ပာယ်ဖွင့်ဆိုချက်အရ၊ ယင်းနောက်တွင် သူမတွေ့ကြုံမည့် အပြစ်ဒဏ်ပေးခြင်းများအရ ဤသည်တို့မှာ အနာဂတ်အတွက် အကြောင်းအရာကိစ္စများ ဖြစ်သည်။ ဤသည်မှာ ပထမအမျိုးသမီး၏ ဇာတ်လမ်းဖြစ်၏။ သူမသည် အမှန်ပင် ရဲတင်းလျက် သူမ၏အထက်နှင့် အောက်၌ရှိသောသူတို့ကို လှည့်စားနိုင်စွမ်းရှိကာ အကျိုးဆက်များကို ထည့်တွက်ခြင်းမရှိဘဲ မဆင်မခြင် ပြုမူပြီး စဉ်းစားဉာဏ်လည်းမရှိ၊ လူပါးလည်း ဝလေသည်။ သူမသည် ကျိုးနွံနာခံမှု သို့မဟုတ် ရှာဖွေဖို့ လိုအင်ဆန္ဒ အနည်းငယ်မျှပင် ပိုင်ဆိုင်ခဲ့သလော။ (မပိုင်ဆိုင်ခဲ့ပါ။) သူမသည် ဘုရားသခင်၏ ပူဇော်သက္ကာများ၊ ဘုရားသခင်ပိုင်ဆိုင်သည့် ပစ္စည်းဥစ္စာများကို မည်သူ့သဘောတူညီချက်မျှမပါဘဲ၊ ထိုကိစ္စကို အခြားမည်သူနှင့်မျှ မဆွေး‌နွေး သို့မဟုတ် မိတ်သဟာယပြုခြင်း မရှိဘဲ ထိန်းချုပ်လိုခဲ့ခြင်း ဖြစ်သည်။ သူမသည် ဤကိစ္စကို တစ်ဦးတည်း ကိုင်တွယ်ရန် သူမကိုယ်သူမ တာဝန်ယူခဲ့ပြီး ဤသည်တို့မှာ အကျိုးဆက်များ ဖြစ်သည်။ အချို့က “ဘုရားသခင်၏ ပူဇော်သက္ကာများကို ထိကိုင်ခြင်းသက်သက်သည် လူတစ်ဦးက သူ၏ စိတ်သဘောထားအား ပုန်ကန်ပြစ်မှားခြင်းဟု ဆိုလိုသလော” ဟု ပြောကောင်းပြောကြမည်။ ထိုသို့ဟုတ်သလော။ မဟုတ်ပေ။ အသင်းတော်သည် ဘုရားသခင်၏ ပူဇော်သက္ကာများကို ခန့်ခွဲခြင်းအတွက် စည်းမျဉ်းများရှိပြီး အကယ်၍ သင်သည် ထိုစည်းမျဉ်းများအတိုင်း ပြုမူလုပ်ဆောင်လျှင် ဘုရားသခင်သည် ကြားဝင်စွက်ဖက်မည် မဟုတ်ပေ။ အကယ်၍ သင်၌ စည်းမျဉ်းများ ရှိပြီးသားဖြစ်ပြီး ယင်းတို့ကို သင် မလိုက်နာဘဲ အမြဲတမ်းပင် မဆင်မခြင် ပြုမူခြင်းနှင့် အမှုအရာများကို သင့်သဘောအတိုင်း ပြုလုပ်ခြင်းသာ ရှိနေလျက် ဤအကြောင်းအရာများကို မိမိဘာသာ တစ်ဦးတည်း ကိုင်တွယ်လျှင် သင်သည် ဘုရားသခင်၏ စိတ်နေသဘောထားကို ပုန်ကန်ပြစ်မှားနေခြင်း ဖြစ်သည်။ ယင်းသည် ပထမအမျိုးသမီး၏ ဇာတ်လမ်းဖြစ်လေ၏။

ဒုတိယအမျိုးသမီးခေါင်းဆောင်၏ ဇာတ်လမ်းသည်လည်း ပူဇော်သက္ကာများနှင့် သက်ဆိုင်သည်။ ယင်းမှာ ဤသို့ဖြစ်၏။ အသင်းတော်သည် ဝတ်ပြုရန်နေရာအဖြစ် အသုံးပြုဖို့ အိမ်တစ်လုံး ဝယ်ယူခဲ့ကာ ယင်းက ပြုပြင်မွမ်းမံခြင်း အနည်းငယ်လိုအပ်သည်။ ပြုပြင်မွမ်းမံခြင်း၌ ပုံစံထုတ်ခြင်းနှင့် ပစ္စည်းဝယ်ယူခြင်း ပါဝင်ပြီး ယင်းက ငွေကုန်ကျသည်။ ဤသည်မှာ ဘုရားသခင်၏ စီမံခန့်ခွဲမှုပါဝင်သည့် ဘုရားအိမ်တော်၏ အလုပ်ဖြစ်သဖြင့် သုံးစွဲသည့်ငွေမှာ အသေအချာပင် ဘုရားအိမ်တော်မှ ဖြစ်ပြီး ဘုရားအတွက် ပူဇော်သက္ကာဖြစ်သည်။ ဤငွေကို ဘုရားအိမ်တော်၏ စည်းမျဉ်းများအရ ကျိုးကြောင်းဆီလျော်ခြင်း၊ စည်းမျဉ်းစည်းကမ်းနှင့်ကိုက်ညီခြင်း၊ သင့်တော်ပြီး မှန်ကန်စွာ သုံးစွဲရသည်။ ထိုစဉ်က ဤအမျိုးသမီးမှာ ခေါင်းဆောင်တစ်ဦး ဖြစ်ခဲ့ပြီး ဤအလုပ်စီမံချက်အတွက် တာဝန်ရှိသည်။ သူမသည် မည်သူနှင့်မျှ မရင်းနှီးသည့် ယုံကြည်သူလူသစ်တစ်ဦးအား စီမံချက်ကို လာရောက်ကြီးကြပ်ဖို့ ရွေးချယ်ခဲ့သည်။ ထိုသူသည် ဘာသာတရားမရှိသူတစ်ဦးကဲ့သို့ ဖြစ်၏။ နောက်ပိုင်းတွင် သူမသည် ဤဘာသာတရားမရှိသူနှင့် ပေါင်းကြံလျက် ဈေးအကြီးဆုံးပစ္စည်းများစွာ ဝယ်ယူကာ မသုံးသင့်သော ငွေများကို အလဟဿ သုံးစွဲခဲ့ကြသည်။ ဤသည်မှာ ဘုရားအိမ်တော်၏ငွေကို ကလိမ်ကျခြင်း မဟုတ်လော။ ဤသည်မှာ ဘုရားသခင်၏ ပူဇော်သက္ကာများကို လိမ်ညာယူခြင်းနှင့် ဖြုန်းတီးခြင်းဖြစ်၏။ ဤဘာသာတရားမရှိသူသည် ယင်းမှ ငွေအတော်များများ ရလိုက်သည်။ ဤအရာသည် ထိုအမျိုးသမီးနှင့် သက်ဆိုင်သလော။ (သက်ဆိုင်ပါသည်။) သူမက ဤအရာကို ဖြစ်မြောက်အောင် ဆောင်ရွက်ခဲ့ကာ ဘာသာတရားမရှိသူအား ထိုကဲ့သို့သော အရာများကို ပြုလုပ်ခွင့်ပေးခဲ့ခြင်း ဖြစ်သည်။ တစ်စုံတစ်ယောက်က ဤကိစ္စကို တွေ့ရှိသွားပြီး တိုင်ကြားလိုသောအခါ သူမက သူ့ကို အပြင်းအထန် ဟန့်တားပြီး ခြိမ်းခြောက်ခဲ့သည်။ သူမသည် ဘုရားအိမ်တော်၏ အကျိုးကို သစ္စာဖောက်ကာ ဤအကျိုးကို ထိခိုက်နစ်နာစေပြီး ပူဇော်သက္ကာ အတော်များများကိုလည်း ဆုံးရှုံးစေခဲ့သည်။ ဤကာလအတွင်းတွင် သူမကို ဘုရားသခင် အပြစ်ဖော်ဆုံးမခဲ့သလော။ (မဆုံးမခဲ့ပါ။) သူမသည် သတိမမူမိခဲ့ချေ။ သူမသည် သတိမမူမိခဲ့ဟု ငါတို့ အဘယ်သို့ ပြောနိုင်သနည်း။ ယင်းကို သက်သေပြသည့် အချက်အချို့ရှိ၏။ သူမသည် အစကတည်းက ဤဘာသာတရားမဲ့သူ ပြုလုပ်ဖို့ ကြံစည်နေသည့်အရာကို ရှင်းလင်းစွာ သိမြင်နိုင်သော်လည်း သူ့ကို တားဆီးရမည့်အစား အလိုလိုက်ပြီး သိသိကြီးနှင့် ထောက်ခံကာ ငွေများကို အဆက်မပြတ် ပုံအောခဲ့သည်။ ရလဒ်အနေဖြင့် အကုန်အကျက ဖောင်းပွသွားပြီး အပြီးသတ်အလုပ်က စံချိန်မမီပေ။ သူမသည် ဤအရာကို ရှင်းရှင်းလင်းလင်း သိမြင်ခဲ့သော်လည်း ပိုများသောငွေကို ဆက်၍သာ မြှုပ်နှံခဲ့သည်။ ဤအချိန်၌ ဘုရားသခင် အရေးယူခဲ့သလော။ အ‌ရေးမယူခဲ့ပေ။ ဤကိစ္စနှင့်ပတ်သက်၍ လူတို့၏ အယူအဆများနှင့် စိတ်ကူးများမှာ အဘယ်နည်း။ လူတို့က ဘုရားသခင်သည် သူ၏ကိုယ်ပိုင်ငွေအတွက် တာဝန်ယူသင့်ပြီး သူမကို တားဆီးခဲ့သင့်သည်ဟု စဉ်းစားကြသည်။ ဤသည်မှာ လူ့အယူအဆ ဖြစ်သော်လည်း ဘုရားသခင်သည် ဤအတိုင်း အရေးမယူခဲ့ပေ။ ပြုပြင်မွမ်းမံခြင်း လက်စသတ်ပြီးနောက် ကြည့်ရှုစစ်ဆေးသောအခါ ပူဇော်သက္ကာများစွာ ပျောက်ဆုံးနေကြောင်း ဘုရားအိမ်တော်က တွေ့ရှိခဲ့သည်။ ဤအမျိုးသမီးကို ဘာလုပ်သင့်သနည်း။ ဘုရားသခင်က ဘာမျှမလုပ်ခဲ့ပေ။ အသင်းတော်က သူမကို ကိုင်တွယ်ခဲ့ပြီး အခြားအမျိုးသမီးတစ်ဦးက စတင်၍ ငွေပြန်လျော်ပေးခဲ့သည်။ သူမလုပ်ရပ်၏ သဘာဝမှာ အဘယ်နည်း။ ခေါင်းဆောင်တစ်ဦးအနေဖြင့် သူမသည် တာဝန်မဲ့ပြီး ပူဇော်သက္ကာသုံးစွဲမှုများကို စစ်ဆေးဖို့ ပျက်ကွက်ခဲ့သည်သာမက ဘုရားအိမ်တော်ကို လှည့်ဖြားရန်နှင့် ဘုရားသခင်၏ ပူဇော်သက္ကာများကို အလွဲသုံးစားလုပ်ရန် အပြင်လူတစ်ယောက်နှင့်လည်း ပေါင်းကြံခဲ့သည်။ ဤဖြစ်စဉ်က ယခင်ဖြစ်စဉ်ထက် ပို၍ပင် ဆိုးရွားသည်။ သို့ဆိုလျှင် ဘုရားသခင်၏အမြင်တွင် ထိုကဲ့သို့သော လူတစ်ဦး၏ အဆုံးသတ်မှာ အဘယ်နည်း။ ပျက်စီးခြင်းဖြစ်၏။ သူမကို အပြစ်ဒဏ်ပေးခြင်း မပေးခြင်းက နောင်ကိစ္စဖြစ်သည်။ ထိုကဲ့သို့သော လူတစ်ဦးကို တစ်နေ့တွင် ဘုရားသခင်က ဝိညာဉ်ဆိုးများနှင့် ညစ်ညမ်းသော မကောင်းဆိုးဝါးများ နေထိုင်ရာအရပ်၌ ထားရှိကောင်း ထားရှိမည်ဖြစ်ကာ သူမ၏ ရုပ်ခန္ဓာက ဤဘဝတွင် ဖျက်ဆီးခံရလျက် သူမ၏ဝိညာဉ် ဆိုးညစ်သွားပြီး ညစ်ညမ်းသော မကောင်းဆိုးဝါးများနှင့် ဝိညာဉ်ဆိုးများ၏ မတော်မလျော်ပြုခြင်းကို ခံရကောင်း ခံရနိုင်သည်။ နောက်ဘဝအတွက်ကိုမူ ပြောဖို့ ဝေးလွန်းလှသည်။ ဤသည်မှာ အဆုံးသတ်ဖြစ်၏။ ဘုရားသခင်သည် ထိုကဲ့သို့သော လူတစ်ဦးကို အဘယ်ကြောင့် ဤနည်းအတိုင်း ကိုင်တွယ်သနည်း။ သူမသည် ဘုရားသခင်၏ စိတ်သဘောထားကို ပုန်ကန်ပြစ်မှားခဲ့သောကြောင့် ဖြစ်သည်။ ဘုရားသခင်၏ စိတ်သဘောထားကို ပုန်ကန်ပြစ်မှားပြီးနောက် သူမကို ဘုရားသခင် ချစ်နိုင်သေးသလော။ ဆက်လက်၍ ချစ်ခြင်းမေတ္တာ မရှိတော့သည်သာမက သနားကရုဏာတော်လည်း မရှိ၊ မေတ္တာကျေးဇူးတော်လည်း မရှိတော့။ အမျက်ဒေါသသာလျှင် ရှိတော့သည်။ သူမ၏ လုပ်ရပ်များကို ဖော်ပြသောအခါ သူမကို ဘုရားသခင် မုန်းတီးပြီး စက်ဆုပ်သည်။ ကိုယ်တော်သည် အဘယ့်ကြောင့် ဤမျှလောက်အထိ အလွန်မုန်းတီးရသနည်း။ ယင်းမှာ သူမသည် မှန်ကန်သော လမ်းခရီးကို သိမြင်လင့်ကစား တမင်တကာ အပြစ်ကျူးလွန်ခဲ့သောကြောင့် ဖြစ်သည်။ သူမအတွက် အပြစ်ဖြေရာယဇ် မရှိတော့သည်သာမက ဘုရားအမျက်ဒေါသ၏ အပြစ်ဒဏ်ပေးခြင်းကိုလည်း ရင်ဆိုင်ရမည်။ အဆုံးသတ်မရှိ၊ ပန်းတိုင်မရှိ၊ သို့မဟုတ် ကယ်တင်ခြင်းရဖို့ အခွင့်အရေးလည်း မရှိ။ သူမ၌ ဤအရာတစ်ခုမျှ မရှိပေ။ ဤသည်မှာ ဘုရားသခင်၏ စိတ်သဘောထားအား ပုန်ကန်ပြစ်မှားခြင်းကို ဆိုလိုသည့်အရာ ဖြစ်သည်။ ဤသည်မှာ ဘုရားသခင်၏ စိတ်သဘောထားကို ပုန်ကန်ပြစ်မှားသည့်အချိန်တွင် ဖြစ်သည့်အရာဖြစ်၏။

ဘုရားသခင်၏ စိတ်သဘောထားကို ပုန်ကန်ပြစ်မှားဖို့ လွယ်ကူသလော၊ ငါ့ကိုပြောလော့။ အမှန်တွင်မူ အခွင့်အလမ်းများစွာ မရှိသကဲ့သို့ ဤအရာဖြစ်ပျက်နိုင်သည့် အခြေအနေများစွာလည်း မရှိပေ။ အခွင့်အလမ်းက နည်းပါးကာ အခွင့်အရေး မလုံလောက်ပေ။ သို့ဖြစ်လင့်ကစား လူတို့သည် ထိုမျှရှားပါးသော အခွင့်အလမ်းများနှင့် နည်းပါးသော ဖြစ်နိုင်ခြေများဖြင့် အဘယ့်ကြောင့် ဘုရားသခင်၏ စိတ်သဘောထားကို ပုန်ကန်ပြစ်မှားနိုင်သေးသနည်း။ ဤအမျိုးသမီးတစ်ဦးစီက နှစ်ပေါင်းနှစ်ဆယ်ကျော် ဘုရားသခင်ကို ယုံကြည်ခဲ့ပြီး နှစ်ပေါင်းများစွာမျှသော တရားဒေသနာများကို နာယူခဲ့ကာ ခေါင်းဆောင်များနှင့် အမှုဆောင်များအဖြစ် အကြာကြီး အစေခံခဲ့သည်။ ၎င်းတို့သည် ထိုမျှကြီးလေးသော အမှားများကို အဘယ့်ကြောင့် ပြုလုပ်နိုင်ခဲ့ကြသနည်း။ လူ့သဘာဝရှုထောင့်အားဖြင့်ကြည့်လျှင် ၎င်းတို့၌ လူ့သဘာဝ၊ အသိတရားနှင့် ဆင်ခြင်တုံတရား ကင်းမဲ့ခဲ့သည်။ ဘုရားသခင်၌ ၎င်းတို့၏ ယုံကြည်မှုရှုထောင့်အားဖြင့်ကြည့်လျှင် ၎င်းတို့၌ စစ်မှန်သော ယုံကြည်မှုကို မပိုင်ဆိုင်ခဲ့ကြ၊ ၎င်းတို့၏ စိတ်နှလုံးထဲ၌ ဘုရားသခင် မရှိခဲ့ကြပေ။ ၎င်းတို့၏ စိတ်နှလုံးထဲ၌ ဘုရားသခင်မရှိခြင်းက မည်ကဲ့သို့ ပေါ်လွင်ထင်ရှားသနည်း။ ၎င်းတို့၏ လုပ်ရပ်တွင် ကြောက်ရွံ့မှုအသိမရှိ၊ အခြေခံစည်းမရှိပေ။ ၎င်းတို့က “ဤအရာကို ပြုလုပ်ပြီးနောက် ကျွန်ုပ်အပေါ် မည်သည့်အရာ ဖြစ်ပျက်မည်နည်း။ ဂယက်ရိုက်ခြင်း ရှိမည်လော။ လူတို့က ထိုအကြောင်းကို သိချင်မှသိမည်။ သို့သော် ဘုရားသိလျှင် မည်သည့်အရာ ဖြစ်ပျက်မည်နည်း။ ကျွန်ုပ်၏အဆုံးသတ်နှင့် သက်ဆိုင်သည်ဖြစ်၍ ဤကိစ္စအတွက် ကျွန်ုပ် တာဝန်ယူရမည်” ဟု ထည့်မစဉ်းစားခဲ့ကြပေ။ ၎င်းတို့သည် ဤအရာများနှင့်ပတ်သက်၍ မစဉ်းစားခဲ့ကြ။ ယင်းက ဒုက္ခပေးသည် မဟုတ်လော။ အကယ်၍ ၎င်းတို့က ဤအရာများနှင့်ပတ်သက်၍ မစဉ်းစားခဲ့ကြလျှင် ၎င်းတို့၌ အသိတရား သို့မဟုတ် ဆင်ခြင်တုံတရားရှိခဲ့သလော။ (မရှိခဲ့ပါ။) သို့ဖြစ်၍ ၎င်းတို့သည် ဘုရားသခင်၏ စိတ်သဘောထားကို ပုန်ကန်ပြစ်မှားနိုင်စွမ်း၊ ထိုကဲ့သို့ကြီးမားသော အမှားများကို ပြုလုပ်နိုင်စွမ်း ရှိခဲ့ကြခြင်းဖြစ်သည်။ အကယ်၍ လူတစ်ဦး၌ ပုံမှန်လူ့အတွေးအ‌ခေါ်ကို ပိုင်ဆိုင်ထားလျှင် ထိုသူ၌ ဤစိတ်နေစိတ်ထား ရှိမည်။ တစ်စုံတစ်ယောက်က ငွေချေးငှားဖို့ပြောသောအခါ ထိုသူက “ငွေ‌ချေးယူဖို့လော။ ဤသည်မှာ ဘုရား၏ငွေဖြစ်သည်။ ဘုရား၏ငွေကို တစ်ခဏအထင်ကြီးမှု ရရှိဖို့ရန်သာ ကျွန်ုပ်ချေးငှားလိုက်လျှင် ယင်းကို သူက ပြန်မဆပ်နိုင်လျှင် မည်သို့ရှိမည်နည်း။ ဤငွေကို ကျွန်ုပ် မည်ကဲ့သို့ လျော်ပေးရမည်နည်း။ ကျွန်ုပ်လျော်ပေးနိုင်လျှင်ပင် ဤငွေအား ချေးငှားလိုက်ခြင်းက မည်သို့သော အပြုအမူမျိုး ဖြစ်သနည်း။ ဘုရား၏ငွေကို ထိုမျှလက်လွတ်စပယ် ထိ၍ရသ‌လော။ ယင်းကို လက်လွတ်စပယ် ထိ၍မရပေ။ အကယ်၍ ကျွန်ုပ်ထိလျှင် ဤလုပ်ရပ်၏ သဘာဝက မည်သည့်အရာဖြစ်မည်နည်း” ဟု ထည့်စဉ်းစားမည် ဖြစ်သည်။ သူသည် ဤအရာများကို ထည့်စဉ်းစားမည် ဖြစ်ပြီး တစ်စုံတစ်ယောက်က တောင်းဆိုရုံသက်သက်ကြောင့် စိတ်လိုက်မာန်ပါ ငွေကို ချေးငှားမည်မဟုတ်ပေ။ အကယ်၍ သူက ယင်းကို ထည့်မစဉ်းစားလျှင်၊ သို့မဟုတ် စဉ်းစားသော်လည်း အကျိုးဆက်များကို ထည့်မတွက်ခဲ့မိလျှင်ပင် ယင်းက ဘုရားသခင်အပေါ် သူ၏အမြင်နှင့်ပတ်သက်၍ မည်သည့်အရာကို ဆိုလိုသနည်း။ သူက မည်ကဲ့သို့ ယုံကြည်သနည်း။ သူသည် ဘုရားသခင်၏ တည်ရှိမှုကို အခြေခံအားဖြင့် အသိအမှတ်မပြုခြင်း ဖြစ်ပြီး ယင်းက ကြောက်လန့်စရာပင်။ သူသည် ဘုရားသခင်၏ တည်ရှိမှုကို အသိအမှတ်မပြုသဖြင့် ဘုရားသခင်သည် သူ၏အဆုံးသတ်အား အဆုံးအဖြတ်ပေးမည်ကို အသိအမှတ်မပြုသည့်အပြင် ဘုရားသခင်သည် သူ့အပေါ် ဒဏ်ခတ်မည်ကို အသိအမှတ်မပြုခြင်း ဖြစ်သည်။ သူက ဤအရာကို မကြောက်၊ ဒဏ်ခတ်ခံရခြင်းကို အယုံအကြည်မရှိပေ။ များသောအားဖြင့် တစ်စုံတစ်ယောက်တွင် ယုံကြည်မှု ငါးဆယ်မှ ခြောက်ဆယ်ရာခိုင်နှုန်း ရှိပါက သူသည် သတိထား၍ ပြုမူပြီး ချုပ်ထိန်းမှုကို လက်တွေ့ပြမည် ဖြစ်သည်။ အကယ်၍ သူ၌ ယုံကြည်မှု သုံးဆယ်ရာခိုင်နှုန်း ရှိပါကလည်း အတော်လေး ထိန်းချုပ်ကောင်း ထိန်းချုပ်မည် ဖြစ်သော်လည်း အခွင့်အလမ်းပေါ်လာသည်နှင့် တစ်ပြိုင်နက် သူသည် ရှေ့ဆက်ဦးမည်ဖြစ်သည်။ သို့မဟုတ် အခွင့်အလမ်းက နည်းလျှင် သို့မဟုတ် အချိန်မကျသေးလျှင် သူသည် ထိန်းချုပ်နိုင်ပြီး အနည်းငယ် အကန့်အသတ်ထားနိုင်မည် ဖြစ်သည်။ သို့ရာတွင် မည်သည့်ယုံကြည်မှု အစိတ်အပိုင်းမျှ မရှိသောသူတို့က မကောင်းသော အရာမျိုးစုံကို ပြုလုပ်ရဲကာ အကျိုးဆက်များကို ထည့်မစဉ်းစားဘဲ မဆင်မခြင် ပြုမူမည်ဖြစ်သည်။ ဤသည်မှာ လူ့တိရစ္ဆာန်တစ်ကောင်နှင့် ဆင်တူ၏။ အပေါ်ယံတွင် ၎င်းတို့သည် လူသားပုံ‌ပေါက်သော်လည်း ၎င်းတို့ပြုလုပ်သည့်အရာက လူသားများ ပြုလုပ်သင့်သည့်အရာ မဟုတ်ပေ။ အနည်းဆုံးအနေဖြင့် ၎င်းတို့သည် လူ့တိရစ္ဆာန်များဖြစ်သည်ဟု ဆိုနိုင်ပြီး ပို၍ဆိုးရွားသည်မှာ ၎င်းတို့သည် ဘုရားသခင်၏အလုပ်ကို နှောင့်ယှက်ရန်နှင့် အဖျက်အမှောင့် လုပ်ရန်လာသည့်၊ ဘုရားသခင်၏အလုပ်ကို တမင်ဖျက်ဆီးခြင်းကို အထူးပြုသည့် ညစ်ညမ်းသော မကောင်းဆိုးဝါးများနှင့် ဝိညာဉ်ဆိုးများ ဖြစ်ကောင်းဖြစ်ကြမည်။ ထိုကဲ့သို့သော လူတို့အပေါ် ဘုရားသခင်၏ အမျိုးအစားသတ်မှတ်ခြင်းသည် မှန်ကန်သလော။ (မှန်ကန်ပါသည်။) အလွန်တရာ မှန်ကန်၏။ ဘုရားသခင်ပြုလုပ်သည့် အရာတွင် မည်သည့်အမှားမျှမရှိ၊ ဘုရားသခင် ပြုလုပ်သမျှသည် တိကျမှန်ကန်၏။ ထိုမျှမက ဘုရားသခင်၏ လုပ်ရပ်များ၊ လူတို့၏ အဆုံးသတ်များအ‌ပေါ် ဘုရားသခင်၏ စိစစ်သတ်မှတ်ခြင်းသည် တစ်ခဏစွမ်းဆောင်မှုအပေါ် အခြေမခံပေ။ ဤအမျိုးသမီးနှစ်ဦးသည် ဘုရားသခင်ကို အနှစ်နှစ်ဆယ် ယုံကြည်ခဲ့သည့်တိုင် အကြောင်းကြောင်းကြောင့် ဤအဆင့်၌ အဆုံးသတ်ကာ ၎င်းတို့၏ အဆုံးသတ်များကို ဤပုံစံဖြင့် အဆုံးအဖြတ်ပေးခဲ့ကြသည်။ ဤအရာသည် မည်သို့ ဖြစ်လာခဲ့သနည်း။ ယင်းမှာ ညတွင်းချင်း ဖြစ်ပျက်ခဲ့သည့်အရာ မဟုတ်ပေ။ ယုံကြည်မှု၌ ၎င်းတို့၏လိုက်စားမှုနှင့် ၎င်းတို့ရွေးချယ်ခဲ့သည့် လမ်းကြောင်း၏ ရှုထောင့်အားဖြင့် ၎င်းတို့သည် သမ္မာတရားကို လိုက်စားသည့်လူများ မဟုတ်ခဲ့ပေ။ ယင်းမှာ ရှုထောင့်တစ်ခုဖြစ်သည်။ အခြားရှုထောင့်မှာ ၎င်းတို့သည် သမ္မာတရား၌ မည်သည့်စိတ်ဝင်စားမှုမျှ မရှိခဲ့ခြင်း ဖြစ်၏။ အကယ်၍ ၎င်းတို့၌ စိတ်ဝင်စားမှု အနည်းငယ်မျှပင် ရှိခဲ့ပါက ၎င်းတို့၏ လူ့သဘာဝသည် ပြောင်းလဲမှုကို ကြုံခဲ့ရမည်ဖြစ်သည်။ သို့ဆိုလျှင် ထိုသို့သော လူ့သဘာဝပိုင်း ပြောင်းလဲမှုက ၎င်းတို့ကို မည်သည့်အရာ ဖြစ်ပေါ်စေပြီးဖြစ်မည်နည်း။ ယင်းမှာ ၎င်းတို့သည် ချုပ်ထိန်းမှုဖြင့် ပြုမူပြီး စည်းစောင့်မည်ဟူ၍လည်းကောင်း၊ ပြန်လည်သုံးသပ်ဖို့ရန် စံချိန်စံညွှန်းတစ်ခု ရှိမည်ဟူ၍လည်းကောင်း၊ ပြီးလျှင် အမှုအရာများကို ပုံမှန်လူသားတစ်ဦး၏ ဆင်ခြင်တုံတရားနှင့် အတွေးအခေါ်နည်းစနစ်များဖြင့် အကဲဖြတ်မည်ဟူ၍လည်းကောင်း ဆိုလိုပေမည်။ တစ်စုံတစ်ရာ ပြုလုပ်ခြင်းက မသင့်လျော်သည်ကို ၎င်းတို့တွေ့ရှိခဲ့လျှင် ရှောင်ကြဉ်မည်ဖြစ်သည်။ သို့ရာတွင် ဤအမျိုးသမီးနှစ်ဦးသည် သမ္မာတရားကို မည်သည့်အခါမျှ မလိုက်စားခဲ့ကြပေ။ ၎င်းတို့သည် ဤအခြေခံစည်းနှင့် တွေးခေါ်သည့်နည်းလမ်းပင် မရှိခဲ့ကြချေ။ ၎င်းတို့သည် မည်သည့်အရာကိုမဆို လုပ်ဝံ့ပြီး ၎င်းတို့အား ပျက်စီးခြင်းသို့၊ သေခြင်းတရားသို့ပင် ပို့ဆောင်ခဲ့သည်မှာ ဤသဘာဝစင်စစ်ပင် ဖြစ်သည်။ ဤသည်မှာ ဘုရားသခင်၌ ၎င်းတို့၏ ယုံကြည်ခြင်းခရီးက ထိုနည်းအတိုင်း အဆုံးသတ်ခဲ့ရသည့် အကြောင်းရင်းဖြစ်သည်။

ဤဖြစ်စဉ်နှစ်ခုကို ကြားပြီးနောက် သင်တို့၏ထင်မြင်ချက်များမှာ အဘယ်နည်း။ လူအချို့က “ကျွန်ုပ်သည် ယနေ့ များစွာ ရရှိလိုက်ပြီ။ ကျွန်ုပ်သည် အမြင့်ဆုံးသော သမ္မာတရားကို ရရှိလိုက်ပြီဖြစ်ကာ ယင်းမှာ ဘုရားသခင်၏ဥစ္စာများကို မထိလေနှင့်ဟူ၍ ဖြစ်သည်။ ထိုစိတ်ကူးကို စိတ်ထဲ၌ လက်သင့်ခံ၍ပင် မထည့်ထားနှင့်၊ ယင်းတို့ကို လက်သွားမဆော့နှင့်။ ယင်းတို့ကို သွားလက်ဆော့လျှင် ထိုအရာမှ မည်သည့်ကောင်းကျိုးမျှ ထွက်လာမည်မဟုတ်” ဟု ပြောကြသည်။ ဤသည်မှာ မှန်ကန်သလော။ ဤသည်မှာ အမှန်တရားဟုတ်သလော။ (မဟုတ်ပါ။) အရေးကြီးသည်မှာ ဘုရားသခင်၏ ဥစ္စာများကို သင် လက်ဆော့ခြင်း မဆော့ခြင်းမဟုတ်၊ သင်၏စိတ်နှလုံးထဲ၌ ဘုရားသခင်အပေါ် သင်၏သဘောထားက မည်သည့်အရာဖြစ်သည်ပင်။ အကယ်၍ သင်သည် ဘုရားသခင်ကို ကြောက်ရွံ့ပြီး သူ့အပေါ် စိုးရိမ်ထိတ်လန့်စိတ်ကို ခံစားရပါက၊ သူ၏ တည်ရှိမှုကို အမှန်တကယ် ယုံကြည်ပါက၊ ပြီးလျှင် သင်၏ကိုယ်ပိုင် အဆုံးသတ်ကို အမှန်ပင် ထည့်စဉ်းစားပါက သင်ပြုလုပ်မည် မဟုတ်သည့် အရာများရှိသည်။ ယင်းတို့ကို သင် စဉ်းပင်စဉ်းစားမည် မဟုတ်ပေ။ ထို့ကြောင့် သင်သည် ဤစုံစမ်းသွေးဆောင်ခြင်းမျိုးကို ခံရမည်မဟုတ်ပေ။ ယင်းက သင့်အပေါ် မည်သည့်အခါမျှ ကျရောက်မည်မဟုတ်ပေ။ ထိတ်လန့်ခြင်းသည် အသုံးတည့်သလော။ ထိတ်လန့်ခြင်းမှာ အချည်းနှီးဖြစ်သည်။ ဤအမျိုးသမီးနှစ်ဦးက ဤအရာများကို ပြုလုပ်နေစဉ် ဘုရားသခင် မည်သည့်အရာ ပြုလုပ်ခဲ့သနည်း။ ဘုရားသခင်သည် အမှုအရာများကို သူ့ဘာသာသူ ဖြစ်ခွင့်ပေးလျက် မိမိတို့၏ စိတ်နှလုံးများက ဘုရားသခင်အား မည်သို့မျှ မကြောက်ရွံ့ခဲ့သည့် ဤသတ္တဝါနှစ်ကောင်ဖြစ်သော ဤမကောင်းဆိုးဝါးနှစ်ဦးကို စာတန်၏ စုံစမ်းသွေးဆောင်ခြင်းထဲတွင် ထားရှိခဲ့သည်။ ဤသို့ဖြင့် ၎င်းတို့ကို လုံးလုံးလျားလျား ထုတ်ဖော်ပြီး ဖျက်ဆီးနိုင်မည်ဖြစ်သည်။ ဤသည်မှာ ဘုရားသခင်၏သဘောထား မဟုတ်လော။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားဖြစ်ကာ ယင်းကို ပေါ့ပေါ့တန်တန် သဘောထားဖို့ မဟုတ်ပေ။ လူတို့သည် အခြားသူများအား ကိုင်တွယ်ဖို့နှင့် အခြားသူများအပေါ် ပြစ်ဒဏ်စီရင်ဖို့အတွက် လူ့နည်းလမ်းများကို အသုံးချကာ အဆိုးကို အဆိုးဖြင့် တုံ့ပြန်ကြသည်။ သို့သော် ဘုရားသခင်က ထိုသို့မပြုပေ။ ဘုရားသခင်၌ သူ၏ကိုယ်ပိုင် အခြေခံစည်း၊ စည်းမျဉ်းများနှင့် ကိုယ်ပိုင်နည်းလမ်းများ ရှိသည်။ ဘုရားသခင်က တစ်စုံတစ်ဦးအပေါ် ပြစ်ဒဏ်စီရင်သောအခါ ထိုသူအနေဖြင့် မည်သည့်အရာမျှ မခံစားရအောင် ဖန်တီးပေးသည်။ ထိုသူက သတိမမူမိသော်လည်း ဘုရားသခင်၏အမြင်တွင် ပြဿနာကို ဖြေရှင်းပြီးသားဖြစ်သည်။ နှစ်များကြာပြီးနောက် နောက်ဆက်တွဲ ဆင်းရဲဒုက္ခက တစ်စတစ်စနှင့် ပေါ်လာမည်ဖြစ်သည်။ ဘုရားသခင်သည် ထိုသူ့ထံမှ သူ၏ ကျေးဇူးတော်၊ ကောင်းချီးများ၊ ဉာဏ်ပွင့်ခြင်း၊ အလင်းပေးခြင်းနှင့် ပုံမှန်လူသားတစ်ဦးအား ဘုရားသခင်ပေးနိုင်သည့် ဆက်ဆံမှုအားလုံးကို နုတ်ယူပြီးနောက်တွင် သူသည် လုံးလုံးလျားလျား လူ့ဂုဏ်သိက္ခာ ကင်းမဲ့သွားသည်။ ဘုရားသခင်၏ အမြင်တွင် သူသည် ဖန်ဆင်းခံတစ်ဦး မဟုတ်တော့ဘဲ လူ့တိရစ္ဆာန်တစ်ကောင်သာ ဖြစ်သွားကာ အခြားအရာတစ်ခုခု လုံးလုံး ဖြစ်လေသည်။ ဘုရားသခင်က “သင်တို့အဘသည် ကောင်းသောသူ မကောင်းသောသူတို့ အပေါ်၌ ကိုယ်တော်၏နေကို ထွက်စေတော်မူ၏” ဟု ပြောသည်။ ဤလူတို့သည် ကောင်းမြတ်သလော၊ ဆိုးယုတ်သလော။ တစ်ခုမျှ မဟုတ်ပေ။ ဘုရားသခင်၏အမြင်တွင်၊ သူ၏မှတ်တမ်းထဲတွင် ဤကဲ့သို့သော လူတို့ကို ဖယ်ရှားပြီးဖြစ်သည်။ ၎င်းတို့သည် သွားပြီ၊ လူမဟုတ်သော သတ္တဝါဖြစ်ကြပြီ။ လူမဟုတ်သော သတ္တဝါ၏ အဓိပ္ပာယ်မှာ အဘယ်နည်း။ (လူ့အဝတ်အစားဝတ်ထားသော ဘီလူးများ၊ လူ့တိရစ္ဆာန်များ ဖြစ်သည်။) အချို့က ထိုသူတို့ကို မနာလိုပင်ဖြစ်ကာ “ထိုသူတို့သည် အပြင်မှာ အလုပ်လုပ်ပြီး ငွေရှာကာ ဘာသာတရား မရှိသူများနှင့် အတူနေထိုင်သည်။ သူတို့၏ဘဝသည် မိုးသောက်စမှ နေဝင်သည်အထိ တာဝန်ထမ်းဆောင်လျက် အသင်းတော်ထဲ၌ ဒုက္ခခံခြင်းထက် များစွာပို၍ သက်သောင့်သက်သာ ရှိသည်” ဟု ဆိုကောင်းဆိုကြမည်။ သင့်ကို ငါပြောမည်။ ၎င်းတို့၏ ဒုက္ခခံရခြင်းနေ့ရက်များက လာဦးမည်။ ၎င်းတို့ကို မနာလိုဖြစ်လျှင် ၎င်းတို့အား အတုယူဖို့ သင်တို့ကို ခွင့်ပြုသည်။ ဘုရားအိမ်တော်က ကန့်သတ်ချက်များကို မပြဋ္ဌာန်းပေ။ ဒုက္ခခံရခြင်းသည် ခန္ဓာကိုယ်နာကျင်မှုမှ နာမကျန်းဖြစ်ခြင်းဟု ကန့်သတ်မထားပေ။ လူတစ်ဦး၏ အတွင်းစိတ်ဒုက္ခသည် တစ်စုံတစ်ခုသော အတိုင်းအတာသို့ ရောက်သောအခါ၊ အထူးသဖြင့် ဘုရားသခင်၏ အပြစ်ဒဏ်ပေးခြင်းကို ခံရသောအခါ ယင်းသည် ပြောမပြနိုင်လောက်အောင် ဖြစ်ကာ ထိုသူ၏ စိတ်ဝိညာဉ်အတွက် ထိုးနှက်ချက်များသဖွယ် ဖြစ်လေသည်။ ယင်းမှာ သေခြင်းထက် ပို၍ဆိုးဝါး၏။ ယင်းက ပို၍ စိတ်ဒုက္ခရောက်ရ၏။ စိတ်ပိုင်းဆိုင်ရာ မချိတင်ကဲဝေဒနာမျိုး ဖြစ်၏။ ဤအမျိုးသမီးနှစ်ဦးသည် ၎င်းတို့၏ မဆင်မခြင်လုပ်ရပ်များအားဖြင့် ဘုရားသခင်၏ စိတ်သဘောထားကို ပုန်ကန်ပြစ်မှားခဲ့သောကြောင့် ထိုသို့သော အခြေအနေဖြင့် အဆုံးသတ်ရခြင်း ဖြစ်သည်။ လူတို့၏ အယူအဆများတွင် လူတို့က မည်သည့်အမှားမျိုး လုပ်မိပါစေ သို့မဟုတ် မည်သည့်အရာ ပြုလုပ်ပါစေ ဝန်ချတောင်းပန်ရန်နှင့် နောင်တရရန်အတွက် ဘုရားသခင်ထံသို့ ပြန်ရောက်လာနိုင်သရွေ့ ၎င်းတို့အား ဘုရားသခင် ခွင့်လွှတ်နိုင်သည့်ပုံပေါက်သည်။ ဘုရားသခင်၏ ချစ်ခြင်းမေတ္တာသည် ကြီးမားကျယ်ပြန့်ကြောင်း၊ သူသည် လူသားမျိုးနွယ်ကို အမှန်တကယ် ချစ်ကြောင်း ဤအရာက သက်သေပြပေမည်။ ဤသည်မှာ လူ့အယူအဆပင် ဖြစ်ကာ ဘုရားသခင်အပေါ် လူတို့၏ နားလည်ခြင်းသည် စိတ်ကူးမြောက်မြားစွာနှင့် လူ့ဆန္ဒမြောက်မြားစွာဖြင့် ပြည့်နှက်နေကြောင်း ပြသသည်။ ဘုရားသခင်သည် လူ့အယူအဆများဖြင့် ဘောင်ခတ်ခံရမည်ဆိုပါက ဘုရားသခင်၏ လုပ်ရပ်များသည် စည်းမျဉ်းများ ရှိမည် မဟုတ်ဘဲ ဘုရားသခင်သည် စိတ်သဘောထား တစ်ခုမျှ မရှိဘဲ ဖြစ်လိမ့်မည်။ ထိုကဲ့သို့သော ဘုရားသခင် မတည်ရှိပေ။ ဘုရားသခင်သည် အမှန်တကယ် တည်ရှိပြီး အသက်ရှိ၍ ရှင်သန်လှုပ်ရှားနေကာ ငြင်းမရအောင် ခိုင်ခိုင်လုံလုံ တကယ်ရှိနေသောကြောင့်သာပင် သူ၌ ကွဲပြားသော သရုပ်သကန်များ ရှိနေခြင်းဖြစ်သည်။ ဤသရုပ်သကန်များသည် လူတို့အပေါ် သူ၏ အမျိုးမျိုးသော လုပ်ရပ်များနှင့် သဘောထားများ၌ ပေါ်လွင်ထင်ရှားပြီး ယင်းတို့သည် သူ၏ စစ်မှန်သော တည်ရှိမှု၏ သက်သေအထောက်အထားသဖွယ် ရပ်တည်နေသည်။ အချို့က “ဤလူတို့သည် ကိုင်တွယ်ဆက်ဆံခြင်းကို ခံနေရသော အချိန်၌ ကိုယ်တိုင် သတိမမူမိကြသဖြင့် ဘုရားသခင်၏ တည်ရှိမှုကို ငါတို့ မည်ကဲ့သို့ မြင်တွေ့နိုင်ကြမည်နည်း” ဟု ဆိုကြသည်။ ငါ ဖော်ပြခဲ့ပြီးသော ဖြစ်စဉ်များကပင် ဘုရားသခင်၏ သဘောထားနှင့် စိတ်သဘောထားကို လူတို့အား မြင်တွေ့ခွင့်ပေးပြီး အမှုအရာများကို ပြုလုပ်ရာတွင်လည်းကောင်း၊ လူတို့ကို ကိုင်တွယ်ဆက်ဆံရာတွင်လည်းကောင်း ဘုရားသခင်၏ စည်းမျဉ်းများကို လူတို့အား မြင်တွေ့ခွင့်လည်း ပေးသည်။ ဤသည်မှာ ဘုရားသခင်၏ တကယ်တည်ရှိခြင်း၏ သက်သေအထောက်အထား မဟုတ်သလော။ (ဟုတ်ပါသည်။) အကယ်၍ ဤဘုရားသခင်သည် မတည်ရှိခဲ့ပါက၊ ကိုယ်တော်သည် လေသက်သက် တကယ်ဖြစ်ခဲ့ပါက သူလုပ်သမျှသည် စည်းမရှိ၊ သို့မဟုတ် ဘောင်မရှိ ဖြစ်ပေမည်။ ယင်းသည် လူတို့၏ အသက်တာထဲ၌ မမြင်တွေ့နိုင်၊ ထိတွေ့ကိုင်တွယ်၍မရ၊ အနှစ်မပါ ဗလာသက်သက်ဖြစ်ပြီး အကောင်အထည်ဖော်၍မရ ဖြစ်နေကာ လူတို့၏ အသက်တာများ၊ လုပ်ဆောင်ချက်များ၊ ၎င်းတို့ သရုပ်သကန်များ တစ်ခုတလေမျှနှင့် ဆီလျော်မှုမရှိ ဖြစ်နေမည်။ အယူအဆ သဘောတရားတစ်ခု၊ အဆိုတစ်ခု၊ အဓိပ္ပာယ်မဲ့သော အပြောသက်သက်ပင် ဖြစ်မည်။ ဤဘုရားသခင် တည်ရှိသောကြောင့်သာပင် သူပြုသောအရာ များစွာတို့က သူ၏သဘောထားကို လူတို့အား မြင်တွေ့ခွင့်ပြုလေသည်။

ဘုရားသခင်၏ အလုပ်နှင့်ပတ်သက်၍ လူတို့၌ရှိသည့် အမျိုးမျိုးသော အယူအဆများနှင့် စိတ်ကူးများ၏ အဓိကအပိုင်းကို ငါတို့၏ မိတ်သဟာယပြုချက်ထဲ၌ အခြေခံအားဖြင့် ခြုံငုံပြီးပြီဖြစ်သည်။ အဓိကအပိုင်းတွင် မည်သည့်အရာကို အာရုံစိုက်သနည်း။ ယင်းမှာ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းတို့နှင့် ပတ်သက်၍ လူတို့၌ရှိသည့် အမျိုးမျိုးသော အယူအဆများ၊ စိတ်ကူးများနှင့် ထင်မြင်ချက်များသာမက စိတ်သဘောထား ပြောင်းလဲမှုတွင် မည်သည့်အရာ ပါဝင်သည်နှင့်ပတ်သက်၍ ၎င်းတို့၏ အမျိုးမျိုးသော အယူအဆများ၊ စိတ်ကူးများနှင့် သက်ဆိုင်သည်။ ထိုမျှမက ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအလုပ်နှင့် လူတို့အပေါ် ဘုရားသခင် သတ်မှတ်သည့် စံချိန်စံညွှန်းများနောက်ကွယ်ရှိ စည်းမျဉ်းများနှင့်ပတ်သက်၍ လူတို့၌ များပြားလှသော စိတ်ကူးများလည်း ရှိလေသည်။ လူတို့အတွက်မှာမူ ဤအမြင်သဘောထားမှာ အများအားဖြင့် မပြတ်မသား၊ မရှင်းမလင်း ဖြစ်၏။ ဤရှင်းလင်းမှုကင်းမဲ့ခြင်းသည် မည်သည့်အရာကို ကိုယ်စားပြုသနည်း။ ယင်းမှာ လူတို့သည် သမ္မာတရားကို နားမလည်သေးသကဲ့သို့ ၎င်းတို့အပေါ် ဘုရားသခင် လုပ်ဆောင်နေသည့်အလုပ်၌ ပါဝင်သည့် သမ္မာတရားများကိုလည်း နားမလည်သေးသည်ကို ဆိုလိုသည်။ ယနေ့ မိတ်သဟာယပြုချက်အားဖြင့် သင်တို့သည် ယခုတွင် အခြေခံအားဖြင့် တရားစီရင်မှုနှင့် ပြစ်တင်ဆုံးမခြင်းသာမက လူတို့အပေါ် ဘုရားသခင် သတ်မှတ်သည့် စံချိန်စံညွှန်းများ၏ အနှစ်ချုပ် အဓိပ္ပာယ်ဖွင့်ဆိုချက် ရှိပြီလော။ (ရှိပါပြီ။) ထို့နောက် ဤသိနားလည်မှုဖြင့် သင်တို့သည် မည်သည့်အရာ ပြုလုပ်သင့်သနည်း။ ပထမဦးစွာ သင်တို့သည် ဘုရားသခင်၌ ထိုကဲ့သို့သော စံချိန်စံညွှန်းများရှိကြောင်း အသိအမှတ်ပြုဖို့ လိုအပ်သည်။ ဤစံချိန်စံညွှန်းများသည် ပြောင်းလွယ်ပြင်လွယ် ဖြစ်သလော။ ယင်းတို့သည် တကယ့်အရှိအတိုင်းထက် ပို၍ ပြင်းထန်နိုင်သလော၊ သို့မဟုတ် ပို၍ အားလျော့နိုင်သလော။ (ထိုသို့မဖြစ်နိုင်ပါ။) အဘယ့်ကြောင့်နည်း။ ကျေးဇူးတော်ခေတ်မှ ယခုအချိန်အထိ ဤစံချိန်စံညွှန်းများသည် တင်းကျပ်ပြီး ရှင်းလင်းပြတ်သားကြောင်း ဘုရားသခင် စုံလင်စေခဲ့ပြီးသောသူတို့ထံမှ ငါတို့ မြင်တွေ့နိုင်သည်။ ဘုရားသခင်သည် ယင်းတို့ကို မည်သည့်အခါမျှ ပြောင်းမည်မဟုတ်ပေ။ ကိုယ်တော်သည် အနှစ်နှစ်ထောင်အကြာက ယင်းတို့ကို မပြောင်းခဲ့သည့်အပြင် ယနေ့အထိလည်း ယင်းတို့ကို မပြောင်းသေးချေ။ ယခုတွင် ဘုရားသခင်သည် မြောက်မြားစွာ မိန့်မြွက်ထားပြီဖြစ်သောကြောင့် စုံလင်အောင်ပြုခြင်းခံရသောလူတို့ ပို၍ များပြားလာမည်သာ ဖြစ်သည်။ ယခင်က သူသည် ပို၍ သေးငယ်သော အတိုင်းအတာဖြင့် အလုပ်လုပ်ခဲ့ပြီး လူတို့အား ပို၍များသော သမ္မာတရားကို ပြည့်စုံရှင်းလင်းစွာ မပြောပြခဲ့ပေ။ ယခုတွင် ကိုယ်တော်သည် လူတို့အား ပို၍များသော သမ္မာတရားများကို ပြောပြထားပြီး သူ၏ ရည်ရွယ်ချက်များကို ပို၍ ၎င်းတို့အား သတိပြုမိအောင် ပြုလုပ်ထားပြီးဖြစ်သည်။ ထို့ပြင် ဘုရားသခင်သည် သူသတ်မှတ်သည့် စံချိန်စံညွှန်းများအားလုံးနှင့် သမ္မာတရားများကို လူတို့သိစေရန် ဖော်ပြထားပြီးဖြစ်သည်။ တစ်ချိန်တည်းမှာပင် ဘုရားသခင်၏ ဝိညာဉ်တော်သည်လည်း အတူပူးပေါင်းလျက် ဤနည်းအားဖြင့် လူတို့ကြားတွင် အလုပ်လုပ်နေသည်။ ဤအချိန်ကာလ အတောအတွင်း ဘုရားသခင်သည် ပို၍များသော လူတို့ကို စုံလင်အောင်ပြုလုပ်ပေးဖို့ ရည်ရွယ်ပြီး ယင်းက တစ်ဦးနှစ်ဦးမျှသာ မဟုတ်၊ လူအုပ်စုတစ်စုဖြစ်‌ကြောင်း ပေါင်းစပ်ထားသော ဤကဏ္ဍနှစ်ခုက သက်သေပြသည်။ ဤအချက်အလက်မှနေ၍ အကဲဖြတ်ရလျှင် သင်တို့အများစုသည် စုံလင်အောင်ပြုလုပ်ပေးခြင်း ခံရဖို့ မျှော်လင့်ချက်များ ရှိကြသလော။ အချို့က သူတို့ မသေချာကြောင်း ပြောကြသည်။ သို့သော် ငါတို့သည် မသေချာလျှင်ပင် ကြိုးစားကြည့်ကြစို့။ သနားကရုဏာတော်ကို ယခု တောင်းခံနေခြင်းထက် ကျရှုံးခြင်းက သာ၍ကောင်း၏။ ဤအခိုက်အတန့်တွင် သနားကရုဏာတော်ကို တောင်းခံခြင်းသည် မည်သို့သော အပြုအမူမျိုးဖြစ်သနည်း။ ယင်းသည် သူရဲဘောကြောင်သော၊ အသုံးမကျသော၊ အရည်အချင်းမပြည့်မီသော၊ စက်ဆုပ်ဖွယ်ကောင်းသော အပြုအမူဖြစ်ကာ ဘုရားသခင်ကို အရှက်ရစေ၏။ သင်တို့သည် သူရဲဘောကြောင်သူများ မဖြစ်သင့်ပေ။ စုံလင်အောင်ပြုလုပ်ပေးခြင်း ခံရဖို့အတွက် သတ်မှတ်ချက်များနှင့် စံချိန်စံညွှန်းများကို လူတို့အား ရှင်းရှင်းလင်းလင်းနှင့် ထင်ထင်ရှားရှား ပြောပြထားပြီး ဖြစ်လေသည်။ ကျန်နေသေးသည်မှာ ဘုရားသခင်၏ အလုပ်ကို မည်သို့ လက်တွေ့လုပ်ဆောင်ရမည်နှင့် မည်သို့ ပူးပေါင်းဆောင်ရွက်ရမည်တို့သာ ဖြစ်သည်။ ဤအချိန်အတောအတွင်း အကြိမ်‌ပေါင်းမည်မျှ ကျရှုံးသည်ဖြစ်စေ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မရှိသရွေ့ သင်သည် စိတ်ဓာတ်မကျသင့်ပေ၊ သို့မဟုတ် အလျှော့မပေးသင့်ပေ။ တိုး၍သာ ဆက်လက်ကြိုးပမ်းလော့။ အချို့က သူတို့၏အစွမ်းအစသည် ညံ့ဖျင်းသည်ဟု ဆိုကြသည်။ ၎င်းတို့၏ အစွမ်းအစသည် ညံ့ဖျင်းနေကြောင်း ဘုရားသခင် မသိသလော။ ၎င်းတို့၏ ညံ့ဖျင်းသော အစွမ်းအစအပေါ် ဝန်ခံခြင်းသည် ဘုရားသခင်၏အမြင်တွင် ကောင်းမွန်နေပြီးသား ဖြစ်သည်။ အဘယ့်ကြောင့်ဆိုသော် ဖောက်ပြန်ပျက်စီးသော လူသားမျိုးနွယ်သည် မာနထောင်လွှားပြီး မိမိကိုယ်ကိုမှန်ကန်သည်ဟု ယူမှတ်သည့်အပြင် မိမိတို့၏ အစွမ်းအစ ညံ့ဖျင်းသည်ဟု အနည်းစုကသာ ဝန်ခံကြသည်။ ဤအရာကို ဝန်ခံခြင်းသည် ကောင်းသောအရာတစ်ခု၊ ကောင်းသော ဖော်ပြချက်တစ်ခု ဖြစ်၏။ အချို့က ၎င်းတို့၏ အတွေ့အကြုံများနှင့် ပတ်သက်၍ ပြောပြလျက် ၎င်းတို့၏ လူ့သဘာဝက ညံ့ဖျင်းပြီး မကောင်းသည်ကို နားလည်သဘောပေါက်ကြသည်။ အခြားလူများသည် အဘယ်ကြောင့် ဤနားလည်သဘောပေါက်မှု မရှိကြသနည်း။ သင်၏ ညံ့ဖျင်းသော လူ့သဘာဝ၊ မကောင်းသော လူ့သဘာဝအား သတိပြုမိခြင်းက သင်သည် ဘုရားသခင်၏ နှုတ်ကပတ်တော်များကို နားလည်ပြီး ယင်းတို့ကို မိမိကိုယ်တိုင်နှင့် ဆက်စပ်ထားပြီးဖြစ်ကြောင်း ပြညွှန်သည်။ ယင်းက သင်သည် ဘုရားသခင် ကယ်တင်ခြင်းအလုပ်၌ ယုံကြည်မှုရှိကြောင်း၊ ဘုရားသခင်အား ကျေနပ်စေရန်အတွက် စိတ်ပိုင်းဖြတ်ချက်နှင့် လိုလားမှု ရှိကြောင်း၊ အနည်းဆုံးအနေဖြင့် သင်သည် ဤရိုးသားမှန်ကန်သော ပြောဆိုချက်ကို ဝန်ခံနိုင်ကြောင်းကို ပြသသည်။ ဘာသာတရား မရှိသူများထဲမှ မည်သူသည် ၎င်းတို့မကောင်းကြောင်း ယခု ပြောကြသနည်း။ ၎င်းတို့ မကောင်းသောအခါ၌ပင် ကောင်းသည်ဟု ဆိုကြသည်။ ၎င်းတို့၏ ဒုစရိုက်အမှုများသည် မဟာကောင်းမှုများနှင့် မွန်မြတ်သော အပြုအမူဖြစ်သည်ဟု အခိုင်အမာဆိုလျက် အမှားနှင့်အမှန်ကို အရှက်မရှိဗြောင်ကျကျ လွဲချော်ပြောဆိုကြသည်။ ထို့ကြောင့် သင်သည် မည်သည့်ဆုတ်ဆိုင်းမှုများကို ကြုံတွေ့ပါစေ၊ မည်သည့် ကျရှုံးမှုများ သို့မဟုတ် လဲကျမှုများဖြစ်ပါစေ ရှေ့တွင် မျှော်လင့်ချက်များ ရှိနေကြောင်း မြင်တွေ့နိုင်ရမည်။ ရှေ့တွင် မည်သူရှိသနည်း။ ဘုရားသခင်ရှိလေသည်။ ဘုရားနှုတ်ကပတ်တော်များ၏ လမ်းညွှန်ခြင်း၊ ဦးဆောင်ခြင်းနှင့်အတူ လူတို့သည် မှန်ကန်သော လမ်းကြောင်းကို စတင်နိုင်ပေသည်။

ဘုရားသခင်၏ အလုပ်နှင့်ပတ်သက်၍ လူတို့၏ အမျိုးမျိုးသော အယူအဆများနှင့် စိတ်ကူးများကို ရှင်းလင်းရင်း ဖြစ်စဉ်လေ့လာချက်သုံးချက်ကို ယနေ့ မိတ်သဟာယပြုခဲ့ကြသည်။ သိရှိစေသည့်အရာကို သင်တို့အားလုံး နားလည်ခဲ့ကြသလော။ (နားလည်ကြပါသည်။) သင်တို့၏ နားလည်နိုင်စွမ်းက သင်တို့၌ သမ္မာတရားကို လက်ခံယူဖို့ အစွမ်းအစနှင့် စွမ်းရည်များကို ပိုင်ဆိုင်ထားကြောင်း၊ သင်တို့အနေဖြင့် သမ္မာတရားကို နားလည်ပြီး ရရှိရန်အတွက် မျှော်လင့်ချက်ရှိကြောင်း ထင်ရှားစေသည်။ ဤသမ္မာတရားများကို တစ်နာရီနှစ်နာရီ၊ နှစ်နာရီသုံးနာရီမျှဖြင့် ရှင်းလင်းအောင် အဘယ့်ကြောင့် မရှင်းပြနိုင်သနည်း။ ယင်းမှာ နောက်လိုက်မည့် အသေးစိတ်အချက်များကို ပြောပြဖို့ရန်အတွက် ပဏာမအကြောင်းအရာများစွာကို စီစဉ်ရမည်ဖြစ်သောကြောင့် ဖြစ်သည်။ အခြေခံအုတ်မြစ်အနည်းငယ်ကို ကြိုတင်၍ မချလျှင် သင်တို့သည် နောက်ဆက်တွဲ အကြောင်းအရာကို အမီလိုက်နိုင်မည်မဟုတ်ပေ။ ငါသည် ပဏာမအကြောင်းအရာတစ်ခုခု မပါဘဲ လိုရင်းတိုရှင်း ပြောမည်ဆိုလျှင် သင်တို့အနေဖြင့် သဘော‌ပေါက်ဖို့ ခက်ခဲမည်ဖြစ်သည်။ ထို့ကြောင့် ငါသည် ဥပမာအချို့အကြောင်း ပြောပြသည်၊ ထို့နောက် သင်တို့အနေဖြင့် နားလည်ပြီး ပိုင်းခြားသိမြင်ရန်၊ ဤကိစ္စများနှင့်ပတ်သက်၍ မည်သည့်အရာ အတိအကျ ဖြစ်ပျက်နေကြောင်းနှင့် လူတစ်ဦးသည် ယင်းတို့ကို မည်သို့ ဖြူစင်စွာ ခံယူသင့်ကြောင်း သိရှိရန် အကူအညီပေးဖို့အတွက် အပြုသဘောနှင့် အပျက်သဘောဆောင်သော ရှုထောင့်နှစ်ခုလုံးမှနေ၍ ယင်းတို့ကို ဆွေးနွေးသည်။ အကယ်၍ သင်တို့သည် ဤအရာကို စွမ်းဆောင်ရရှိနိုင်လျှင် ငါ၏ဟောပြောခြင်းသည် အချည်းနှီး မဖြစ်တော့ပေ။ သင်တို့သည် ဤသမ္မာတရားများကို နားထောင်စဉ် အမြင်သဘောထားအနည်းငယ် စတင်ရရှိသည့်အချိန်မှစ၍ လုံးစေ့ပတ်စေ့ သိနားလည်ခြင်း ရရှိသည့်အဆင့်၊ ဘုရားသခင်က အဘယ့်ကြောင့် ဤအရာများကို ပြောသည်ကိုလည်းကောင်း၊ ဘုရားသခင်ပြောဆိုသည့် ဤသမ္မာတရားများ၌ သင်၏ကိုယ်ပိုင် ဖောက်ပြန်ပျက်စီးသော စိတ်သဘောထား၏ မည်သည့်အပိုင်း ပါဝင်သည်ကိုလည်းကောင်း၊ ပြီးလျှင် ဘုရားသခင်သည် ဤအရာများကို သင့်အား အဘယ့်ကြောင့် ပြောပြလိုသည်လည်းကောင်း သင်၏စိတ်နှလုံးထဲမှ သဘောပေါက် နားလည်သည့် အဆင့်အထိတိုင်အောင် ဤသိနားလည်ခြင်းအနေအထားသို့ ရောက်ဖို့ တစ်စုံတစ်ခုသော အဆင့်တစ်ခု လိုအပ်သည်။ သင်သည် ဤသမ္မာတရားများကို သင်၏ကိုယ်ပိုင် ဖောက်ပြန်ပျက်စီးသော စိတ်သဘောထား၊ စကား၊ အပြုအမူ၊ ထင်မြင်ချက်များ၊ စိတ်ကူးများနှင့် ဆက်စပ်ဖို့၊ ဆိုလိုသည်မှာ ယင်းတို့ကို သင်၏ တကယ့်အခြေအနေအတွက် အသုံးချဖို့ လိုအပ်ကာ အမှုမဲ့အမှတ်မဲ့ဖြင့် သင်သည် ဤသမ္မာတရားများကို တဖြည်းဖြည်းချင်း နားလည်၍ သဘောပေါက်လာမည် ဖြစ်သည်။ အကယ်၍ သင်သည် ယင်းတို့ကို မိမိကိုယ်ပိုင်အခြေအနေနှင့် နှိုင်းယှဉ်မှုမပြုဘဲ ယနေ့ မှတ်စု ရေးမှတ်လျက် ယင်းတို့ကို မနက်ဖြန် ပြန်ကြည့်ကာ အလွတ်ကျက်ပြီးနောက် ယင်းတို့ကို တစ်ခါမျှ မကြားဖူးသောသူတို့ကို ထုတ်ဖော်ပြောလျှင် သင်သည် ယင်းတို့ကို သင်ရရှိထားပြီးဖြစ်သည်ဟု ထင်ကောင်းထင်မည် ဖြစ်သော်လည်း အမှန်မှာမူ သင် ရရှိမထားသေးချေ။ အယူဝါဒများကို သင် လေပန်းနိုင်သည့်နေ့မှစ၍ ဤသမ္မာတရားများသည် သင့်အတွက် သမ္မာတရားများ မဟုတ်တော့သည့်အပြင် သမ္မာတရားသည် လုံးလုံးလျားလျား ပျောက်ကွယ်သွားသည့်အလား သင့်အနေဖြင့် သမ္မာတရားကို နားလည်သဘောပေါက်ရန် ခက်ခဲသွားမည်ဖြစ်သည်။ သမ္မာတရားသည် သင့်အတွက် အယူဝါဒသက်သက်အဖြစ် ပြောင်းလဲသွားသည်နှင့် တစ်ပြိုင်နက် ယင်းသည် သင့်အပေါ် အကျိုးသက်ရောက်မှုကို ဖြစ်ပေါ်စေဖို့ ခက်ခဲသွားမည် ဖြစ်သည်။ သင်သည် သမ္မာတရားကို သင်၏ကိုယ်ပိုင် လက်တွေ့ကျမှုအဖြစ်သို့ ပြောင်းလဲရမည်၊ သမ္မာတရားတစ်ခုစီ၏ လက်တွေ့ကျသော လက္ခဏာသွင်ပြင်ကို ရှာဖွေခြင်းနှင့် မိတ်သဟာယပြုခြင်းအားဖြင့် တဖြည်းဖြည်းချင်း အကောင်အထည် ဖော်ရမည်၊ ပြီးလျှင် ဤသမ္မာတရား၌ မည်သည့်အခြေအနေများ ပါဝင်ကြောင်းနှင့် ယင်းက မည်သည့်အရာတို့ အကျုံးဝင်ကြောင်း နားလည်ခြင်းနှင့် ဘုရားသခင် ဤနှုတ်ကပတ်တော်များကို ပြောရခြင်း၏ နောက်ကွယ်မှ အဓိပ္ပာယ်များကို နားလည်ခြင်းသို့ နောက်ဆုံးတွင် ဆိုက်ရောက်ရမည် ဖြစ်သည်။ ဤသည်မှာ သမ္မာတရား နားလည်ခြင်း၏ အစဖြစ်၏။ သင်တို့ ယခု မည်သည့်အရာကို နားလည်သနည်း။ (အယူဝါဒများ ဖြစ်သည်။) လူတို့သည် သမ္မာတရားနှင့် အရင်ဆုံး ထိတွေ့သောအခါ ၎င်းတို့နားလည်သည်မှာ အယူဝါဒမျိုး ဖြစ်၏။ သို့ရာတွင် အယူဝါဒကို နားလည်ခြင်းသည် မရိုးစင်းပေ။ ယင်းသည် အစွမ်းအစအနည်းငယ်နှင့် သဘောပေါက်နားလည်နိုင်စွမ်းလည်း လိုအပ်သည်။ ယင်းက သင့်အနေဖြင့် တရားဒေသနာများကို တစိုက်မတ်မတ် အာရုံစိုက်လျက် နားထောင်နိုင်ရန်အတွက် တည်ငြိမ်ပြီး အာရုံစူးစိုက်သော စိတ်နှလုံးရှိဖို့လည်း လိုအပ်သည်။ လူအချို့သည် တရားဒေသနာများကို နားထောင်သည့်အခါ “ကိုယ်တော်ပြောပြနေသည့် အရာသည် အသုံးမကျ၊ ငါသည် နားထောင်လိုစိတ်မရှိ။ ငါသည် တရားဒေသနာများကို နားထောင်လိုသည်၊ ဖြစ်ရပ်များအကြောင်းကို မကြားလို” ဟု စဉ်းစားသည်ကို ငါ တွေ့ရှိခဲ့သည်။ ငါပြောနေသည့်အကြောင်းအရာသည် အမှန်နှင့် အမှား အကြောင်းဖြစ်သည်ဟု ၎င်းတို့က ယုံကြည်ကြသည်။ ၎င်းတို့၌ ဤသဘောထားကို စိတ်ထဲထည့်ထားသောကြောင့် ၎င်းတို့ကြားသည့်အရာကို မခံယူနိုင်ကြ။ ၎င်းတို့သည် ငိုက်မျဉ်းလာကြပြီး နားမလည်နိုင်သည့်အပြင် အမီမလိုက်နိုင်ကြပေ။ ထိုကဲ့သို့သော လူတို့သည် သမ္မာတရားကို သဘောပေါက်နားလည်နိုင်စွမ်း မပိုင်ဆိုင်ကြပေ။ ၎င်းတို့သည် အစွမ်းအစ ကင်းမဲ့၏။ မိမိတို့ကိုယ်ကို ဝိညာဉ်သဘောရှိသည်ဟု ခေါ်ဝေါ်သောသူအချို့သည် ဇာတ်လမ်းများအား ငါ အသေးစိတ် ပြန်ပြောနေသည်ကို ကြားရသောအခါ နားထောင်လိုစိတ် မရှိကြပေ။ ၎င်းတို့သည် ရေသောက်လိုက်၊ သမ်းဝေလိုက် လုပ်ကြပြီး အမြဲတမ်းပင် ဂနာမငြိမ် ဖြစ်နေကြသည်။ ၎င်းတို့က “ကိုယ်တော်ပြောပြနေသော ဇာတ်လမ်းများက အပြင်လောက အကြောင်းအရာများ ဖြစ်သည်။ ယင်းက ပေါ့တန်လွန်း၍ ငါ မခံယူနိုင်ပေ။ ကိုယ်တော်သည် ဝိညာဉ်ရေးရာနယ်ပယ်အကြောင်း ပိုပြောသင့်သည်။ ထိုအရာကို ငါအကြိုက်တွေ့ပေမည်” ဟု စဉ်းစားကြသည်။ ဤသည်မှာ လူအချို့၌ရှိသည့် သဘောထားစစ်စစ် ဖြစ်၏။ ၎င်းတို့သည် ခေါင်းဆောင်တစ်ဦးအဖြစ် နှစ်ပေါင်းများစွာ ပြုမူလုပ်ဆောင်ခဲ့ပြီး ဖြစ်သည့်အခါတွင် မြင့်မြတ်သော တရားဒေသနာများ၊ ကြီးကျယ်ခမ်းနားသော သဘောတရားများနှင့် တတိယကောင်းကင်ဘုံ၏ စကားများအကြောင်းကို ပြောချင်ကြသည်။ ၎င်းတို့သည် ပို၍ပြောလေလေ၊ ပို၍စိတ်အားထက်သန်လေလေ ဖြစ်ကြသည်။ သို့သော် ငါတို့သည် အသင်းတော်ထဲမှ ကိစ္စများ၊ လက်တွေ့ကြုံသော အတွေ့အကြုံများနှင့် ပတ်သက်၍ ပြောပါက သို့မဟုတ် အထူးသဖြင့် လူ့စိတ်ပိုင်းဆိုင်ရာ လှုပ်ရှားပြောင်းလဲမှုကို စိတ်ဖြာလေ့လာဆွေးနွေးပါက ၎င်းတို့သည် ယင်းကို ပေါ့တန်ပြီး ပျင်းစရာကောင်းသည်ဟု အမြဲ ခံစားကြသည်။ ဤသည်မှာ မည်သို့သော စိတ်သဘောမျိုးဖြစ်သနည်း။ ဤလူတို့တွင် သမ္မာတရား လက်တွေ့ကျမှုရှိသလော။ ထိုကဲ့သို့သော လူတို့သည် ၎င်းတို့၏အလုပ်၌ရှိသည့် တကယ့်ပြဿနာများကို ဖြေရှင်းနိုင်သလော။ ထိုကဲ့သို့သော လူတို့ကို သင်တို့နှစ်သက်သလော။ သမ္မာတရားအား မိတ်သဟာယပြုခြင်းကို လက်တွေ့အရှိတရားမှ ကင်းကွာအောင် လုပ်၍မရပေ။ လက်တွေ့ဘဝပြဿနာများကို စိတ်မဝင်စားသော လူတို့သည် သမ္မာတရားကို ချစ်မြတ်နိုးနိုင်သလော။ ငါ ထိုသို့မထင်ပေ။ ထိုကဲ့သို့သော လူတို့သည် သမ္မာတရားကို အလွန်အမင်း မနှစ်မြို့ကြသဖြင့် ယင်းသည် အလွန် အန္တရာယ်ရှိလေ၏။

၂၀၁၈ ခုနှစ်၊ နိုဝင်ဘာလ ၈ ရက်


မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းဟူသည်မှာ အဘယ်နည်း

ပြီးခဲ့သော စည်း‌ဝေးပွဲအတွင်း မိတ်သဟာယပြုချက်၏ အဓိက အကြောင်းအရာမှာ လူတစ်ဦးအနေဖြင့် တရားစီရင်ခြင်းနှင့် ပြစ်တင်ဆုံးမခြင်းကို လက်ခံခြင်းအားဖြင့် စုံလင်အောင်ပြုခြင်း ခံရဖို့အတွက် အခြေခံကျသော လိုအပ်ချက်လေးရပ် ဖြစ်သည်။ အခြေခံကျသော ဤလိုအပ်ချက်လေးရပ်မှာ အဘယ်နည်း။ (ပထမ လိုအပ်ချက်မှာ ပြည့်မီသော တာဝန်ထမ်းဆောင်မှု ဖြစ်သည်။ ဒုတိယမှာ ဘုရားသခင်အား ကျိုးနွံနာခံခြင်းစိတ်ထားရှိခြင်း ဖြစ်၏။ တတိယမှာ အခြေခံအားဖြင့် ရိုးသားသော လူတစ်ဦးဖြစ်ခြင်းပင် ဖြစ်သည်။ ထို့ပြင် စတုတ္ထမှာ နောင်တရသော စိတ်နှလုံးရှိခြင်း ဖြစ်သည်။) ဤလိုအပ်ချက်လေးရပ် တစ်ခုစီအတွင်းတွင် အသေးစိတ် အချက်အချို့သာမက ခိုင်လုံသော လက်တွေ့လုပ်ဆောင်မှုများနှင့် တိကျသော ရည်ညွှန်းကိုးကားချက်များလည်း ရှိသည်။ အမှန်တွင် ဤအကြောင်းအရာလေးခုကို နှစ်ပေါင်းများစွာ ဆွေးနွေးခဲ့ကြပြီဖြစ်သည်။ ယင်းတို့ကို ငါတို့ ယနေ့ထပ်မံ ‌ဆွေးနွေးကြပါက ယင်းကို လမ်းဟောင်းပြန်လျှောက်ခြင်းဟု သတ်မှတ်ရမည်လော။ (သတ်မှတ်ရမည် မဟုတ်ပါ။) အဘယ့်ကြောင့် ထိုသို့ မသတ်မှတ်ရမည်နည်း။ ဤလိုအပ်ချက် လေးရပ်အနက် တစ်ခုစီ၌ပါဝင်သည့် အကြောင်းအရာများတွင် အဆုံးမရှိသော အကြောင်းအရာများဖြစ်သည့် သမ္မာတရားစစ်မှန်မှုနှင့် အသက်ဝင်ရောက်မှုတို့ ပါဝင်သောကြောင့် ဖြစ်လေသည်။ လူအများစုမှာ သမ္မာတရား စစ်မှန်မှုထဲသို့ ဝင်ရောက်သည့်အဆင့်အထိ မရောက်ရှိကြသေးပေ။ ၎င်းတို့သည် သမ္မာတရားအဓိပ္ပာယ်၏ အ‌ပေါ်ယံမျှကိုသာ နားလည်ကြသည်။ ရိုးစင်းသော အယူဝါဒအချို့ကိုသာ နားလည်ကြသည်။ ၎င်းတို့သည် အချို့သော စစ်မှန်မှုများကို မိတ်သဟာယပြုနိုင်သော်လည်း သမ္မာတရား စစ်မှန်မှုများထဲသို့ ဝင်‌ရောက်ခြင်းကို မပြည့်မီကြပေ။ ထို့ကြောင့် သမ္မာတရား၏ မည်သည့်သွင်ပြင်လက္ခဏာ ပါဝင်သည်ဖြစ်စေ ယင်းကို မကြာခဏ မိတ်သဟာယ ပြုရမည်ဖြစ်ပြီး မကြာခဏ နာယူရမည်ဖြစ်သည်။ ဤနည်းအားဖြင့် သမ္မာတရားအမျိုးမျိုးအပေါ် လူတို့၏နားလည်မှုသည် ၎င်းတို့၏ တကယ့်အတွေ့အကြုံအားဖြင့် နက်ရှိုင်းလာမည်ဖြစ်ပြီး ၎င်းတို့၏ အတွေ့အကြုံများမှာ ပို၍ပို၍ တိကျမှန်ကန်လာမည် ဖြစ်သည်။

တရားစီရင်ခြင်းနှင့် ပြစ်တင်ဆုံးမခြင်းကို လက်ခံခြင်းအားဖြင့် စုံလင်အောင်ပြုခြင်းခံရဖို့အတွက် အခြေခံလိုအပ်ချက် လေးရပ်ကို ငါတို့ ယခုတင် အတိုချုပ်ပြောခဲ့ကြပြီဖြစ်သည်။ ထို့နောက် ငါတို့၏ ဆွေးနွေးချက်ကို “ပြည့်မီသော တာဝန်ထမ်းဆောင်မှု” ဟူသည့် ပထမလိုအပ်ချက်မှ အစပြုကြစို့။ လူအချို့က “လွန်ခဲ့သော ဤနှစ်နှစ်တာ ဆွေးနွေးချက်များက တာဝန်ထမ်းဆောင်ခြင်း အကြောင်းချည်းသာ ဖြစ်သည်။ အထူးသဖြင့် မည်သို့ တာဝန်ထမ်းဆောင်ရမည်၊ မည်သို့ကောင်းစွာ ထမ်းဆောင်ရမည်၊ ထမ်းဆောင်နေစဉ် မည်သည့်စည်းမျဉ်းများကို လိုက်လျှောက်ရမည် ဟူသည့် ဤအကြောင်းအရာများကို ကျွန်ုပ်၏စိတ်နှလုံးထဲတွင် နောကျေနေပြီး သည့်ထက် ပို၍ မရှင်းလင်းနိုင်တော့ပေ။ ထို့ပြင် လွန်ခဲ့သော နှစ်အနည်းငယ်အတွင်း ကျွန်ုပ်၏ နေ့စဉ်အသက်တာမှာ မိမိ၏တာဝန်ထမ်းဆောင်ခြင်းနှင့် ဆက်စပ်သည့် သမ္မာတရားများအကြောင်းချည်းသာ ဖြစ်လာခဲ့သည်။ ကျွန်ုပ်သည် မိမိ၏တာဝန်ကို စတင်ထမ်းဆောင်ခဲ့စဉ်ကတည်းက ယင်းနှင့်ဆက်စပ်သည့် သမ္မာတရားများကို ရှာဖွေ၊ စားသောက်ပြီး နာယူခဲ့ပြီဖြစ်သည်။ ပြီးလျှင် ယခုအချိန်တွင်ပင် ဤအကြောင်းအရာကို ဆွေးနွေးနေဆဲဖြစ်သည်။ ယင်းကို ကျွန်ုပ်၏စိတ်နှလုံးထဲ၌ နားလည်ထားခဲ့သည်မှာ ကြာညောင်းခဲ့ပြီးဖြစ်သည်။ ယင်းမှာ အမှန်တွင် သင်၏တာဝန်ကို ကောင်းစွာလုပ်ဆောင်ခြင်းသာ မဟုတ်သလော။ ပြည့်မီစွာ တာဝန်ထမ်းဆောင်ခြင်းဟူသည် ယခင်ဖော်ပြထားခဲ့သော ထိုစည်းမျဉ်းများအား လိုက်လျှောက်ခြင်းသာ မဟုတ်လော။ သင်၏ဘုရားသခင်ကို သင်၏ စိတ်နှလုံးအကြွင်းမဲ့၊ ဉာဏ်စွမ်းရှိသမျှ၊ အစွမ်းသတ္တိရှိသမျှနှင့် ချစ်လော့။ စည်းမျဉ်းများကို ရှာဖွေလော့။ သင်၏ကိုယ်ပိုင် စိတ်အလိုဆန္ဒများအပေါ် အမှီမပြုဘဲ သင်၏ တာဝန်ထမ်းဆောင်စဉ် သဟဇာတကျကျ ညှိနှိုင်းဆောင်ရွက်လော့။ သင်၏ တာဝန်ထမ်းဆောင်ခြင်းကို အသက်ဝင်ရောက်မှုနှင့် တစ်ပြိုင်နက် ဖြစ်စေလော့။ ယင်းအတွက် ထိုမျှသာဖြစ်၏” ဟု ‌ဆိုကြသည်။ နေ့စဉ်အသက်တာများတွင် သင်တို့ ရင်ဆိုင်တွေ့ကြုံသည့် အရာများမှာ ဤအကြောင်းအရာများသာဖြစ်၍ ယင်းမှာ သင်တို့နားလည်သမျှပင် ဖြစ်၏။ သင်တို့ မည်မျှနားလည်ပါစေ ဤသမ္မာတရားကို ယနေ့ ငါတို့ဆွေးနွေးရန် လိုအပ်သေးသည်။ တစ်စုံတစ်ခုကို ထပ်ပြောမိပါက ယင်းသည် သင်တို့အတွက်လည်း အကျိုးဖြစ်မည်ဖြစ်ပြီး ယင်းကို သင်တို့ ထပ်မံ၍ စဉ်းစားဆင်ခြင်နိုင်လေသည်။ အကယ်၍ ယင်းမှာ ယခင်က မဆွေးနွေးခဲ့ဖူးသေးသော အရာတစ်ခုဖြစ်ပါက နာယူမှတ်သားလော့။ အပ်ကြောင်းထပ်သည်ဖြစ်စေ မထပ်သည်ဖြစ်စေ ဂရုတစိုက် နာယူသင့်သည်။ ဤနေရာတွင် မည်သည့်သမ္မာတရားများ ပါဝင်ကြောင်း၊ ဤသမ္မာတရားများက သင်တို့၏ အသက်ဝင်ရောက်မှုအတွက် အကျိုးကျေးဇူးတစ်ခုခု ရှိမရှိနှင့် ယင်းတို့က သင်တို့အား ပြည့်မီစွာ တာဝန်ထမ်းဆောင်စေရန် အကူအညီပေးနိုင်ခြင်း ရှိမရှိတို့ကို ဆင်ခြင်စဉ်းစားလော့။ ထို့ကြောင့် ပြည့်မီသော တာဝန်ထမ်းဆောင်ခြင်းဟူသည့် အကြောင်းအရာကို ပြန်ကျော့ဖို့ အမှန်တကယ် လိုအပ်လေသည်။

ပြည့်မီသော တာဝန်ထမ်းဆောင်ခြင်းနှင့် ပတ်သက်၍ “ပြည့်မီသည်” ဟူသည့် အဓိပ္ပာယ်ကို ဦးစွာ ချန်လှပ်ထားပြီး ထိုအစား တာဝန်ဟူသည် မည်သည့်အရာဖြစ်ကြောင်း ပြောကြစို့။ အဆုံးတွင် တာဝန်ဟူသည် မည်သည့်အရာဖြစ်ကြောင်း၊ မည်သည့်အရာကို ပြည့်မီသည်ဟု သတ်မှတ်ကြောင်းနှင့် တာဝန်ကို မည်ကဲ့သို့ ထမ်းဆောင်သင့်ကြောင်း သင်တို့ သိမည်ဖြစ်သည်။ စံချိန်နှင့် ကိုက်ညီအောင် တာဝန်ထမ်းဆောင်ခြင်းအတွက် လက်တွေ့လုပ်ဆောင်မှုဟူသည့် လမ်းကြောင်းရရှိမည်ဖြစ်သည်။ သို့ဆိုလျှင် တာဝန်ဟူသည်မှာ အဘယ်နည်း။ (တာဝန်ဟူသည် ဘုရားသခင်က လူသားလုပ်ဆောင်ဖို့ ပေးအပ်သည့် အရာဖြစ်ပြီး ဖန်ဆင်းခံတစ်ဦး ပြုလုပ်သင့်သည့် အရာဖြစ်ပါသည်။) ဤပြောဆိုချက်သည် အမှန်တစ်ဝက်သာ ဖြစ်၏။ အယူအဆ သဘောတရားအရ ယင်း၌ ဘာမျှမမှားသော်လည်း ပို၍ အနီးကပ်စစ်ဆေးကြည့်လျှင် ဤရှင်းပြချက်က မပြည့်စုံပေ။ ကြိုတင်သတ်မှတ်ချက်တစ်ခု ရှိသင့်သည်။ ဤအကြောင်းအရာကို နှိုက်နှိုက်ချွတ်ချွတ် ‌လေ့လာကြပါစို့။ ယုံကြည်သူနှင့် ဘာသာတရားမရှိသူတိုင်းအတွက် ၎င်းတို့၏ အသက်တာများကို မည်သို့ အသက်ရှင်သည်၊ ဤလူ့ကမ္ဘာထဲတွင် ၎င်းတို့ မည်သည့်အရာ ပြုလုပ်သည်၊ ထို့ပြင် ၎င်းတို့၏ ဘဝကံကြမ္မာဟူသည့် ဤအရာများအားလုံးသည် ဘုရားသခင် ကြိုတင်ပြဋ္ဌာန်းထားသည့်အရာများ မဟုတ်လော။ (ဟုတ်ပါသည်။) သာဓကအားဖြင့် ဤကမ္ဘာပေါ်တွင် လူအချို့သည် တေးဂီတ၌ ပါဝင်ဆောင်ရွက်ကြသည်။ ဂီတဖန်တီးခြင်းသည် ဘဝတွင် ၎င်းတို့၏ အထူးတာဝန်ဖြစ်၏။ ဤအထူးတာဝန်ကို ၎င်းတို့၏ တာဝန်အဖြစ် ယူဆ၍ရသလော။ (မရပါ။) လူအချို့သည် လူသားမျိုးနွယ် တစ်ရပ်လုံးကို အကျိုးသက်ရောက်စေလျက် အထောက်အကူပြု ဆောင်ရွက်မှုများကို ပြုလုပ်ကာ ခေတ်တစ်ခေတ်ကိုပင် ပြောင်းလဲပစ်ကြရင်း ဤကမ္ဘာပေါ်တွင် အံ့မခန်းဖွယ်အရာများကို ပြုလုပ်ကြပြီဖြစ်သည်။ ဤသည်မှာ ၎င်းတို့ဘဝ၏ အထူးတာဝန်ဖြစ်သည်။ ဤဘဝ၏ အထူးတာဝန်ကို ၎င်းတို့၏တာဝန်ဟု ခေါ်နိုင်သလော။ (မခေါ်နိုင်ပါ။) သို့သော် ဤဘဝ၏ အထူးတာဝန်နှင့် ၎င်းတို့တစ်သက်တာတွင် ပြုလုပ်ခဲ့ပြီးသော အရာမှာ ၎င်းတို့အား ဘုရားသခင် ပေးအပ်ထားသည့် အရာတစ်ခုမဟုတ်လော။ ယင်းမှာ ဖန်ဆင်းခံတစ်ဦး ပြုလုပ်သင့်သည့် အရာတစ်ခု မဟုတ်လော။ (ဟုတ်ပါသည်။) မှန်ပေ၏။ ဘုရားသခင်က ၎င်းတို့ကို အထူးတာဝန်တစ်ခုကို ပေးထားပြီး ဤတာဝန်ပေးစေခိုင်းချက်ကို ၎င်းတို့အား ပေးအပ်ထားသည့်အပြင် လူသားမျိုးနွယ် တစ်ရပ်လုံးထဲတွင် လူသားမျိုးနွယ်ကိုယ်၌တွင် ပါဝင်သူများအဖြစ် ၎င်းတို့ ပြုလုပ်သင့်သည့် အရာတစ်ခု၊ ၎င်းတို့ထမ်းဆောင်သင့်သည့် တာဝန်ဝတ္တရားတစ်ခုကို ၎င်းတို့တွင် ရှိကြလေသည်။ ၎င်းတို့ ပါဝင်ပတ်သက်သည့် နယ်ပယ်ဖြစ်သော အနုပညာကိုဖြစ်စေ၊ စီးပွားရေးလုပ်ငန်းကိုဖြစ်စေ၊ နိုင်ငံရေး၊ စီးပွားရေး၊ သိပ္ပံသုတေသန စသည့်အရာများအားလုံးကိုဖြစ်စေ ဘုရားသခင်က ကြိုတင်ပြဋ္ဌာန်းထားခြင်း ဖြစ်သည်။ သို့ရာတွင် ခြားနားချက်တစ်ခု ရှိ၏။ ဘုရားသခင်သည် ယင်းကို မည်သို့စီမံထားသည်ဖြစ်စေ ဤလူတို့သည် ဘုရားသခင်၏ စီမံခန့်ခွဲမှုအလုပ်၏ အပြင်ဘက်တွင် ရှိကြသည်။ ၎င်းတို့သည် ဘာသာတရားမရှိသူများဟု သတ်မှတ်ခံရပြီး ၎င်းတို့ပြုလုပ်သည့်အရာမှာ ဘုရားသခင်၏ စီမံခန့်ခွဲမှုအလုပ်၏ အပြင်ဘက်တွင် ရှိသည်။ ထို့ကြောင့် ၎င်းတို့၏ တာဝန်ဝတ္တရားများ၊ ၎င်းတို့လက်ခံထားသည့် တာဝန်ပေးစေခိုင်းချက်နှင့် ၎င်းတို့ဘဝ၏ အထူးတာဝန်ကို တာဝန်ဟု ခေါ်၍ရသလော။ (မရပါ။) ၎င်းတို့ပြုလုပ်သည့်အရာမှာ လူသားမျိုးနွယ်အား ကယ်တင်ခြင်းဟူသည့် ဘုရားသခင်၏အလုပ်နှင့် မဆက်စပ်သောကြောင့် ၎င်းတို့သည် တာဝန်ထမ်းဆောင်နေကြသည် မဟုတ်ပေ။ ဤကမ္ဘာပေါ်ရှိ လူသားအားလုံးသည် ဖန်ဆင်းရှင်၏ တာဝန်ပေးစေခိုင်းချက်နှင့် သူပေးထားသည့် အထူးတာဝန်ကို မလှုပ်မယှက် လက်ခံကြသည်။ သို့သော် ဘုရားသခင်အား မယုံကြည်သူတို့ လက်ခံသည့် အထူးတာဝန်နှင့် ၎င်းတို့ ဖြည့်ဆည်းသည့် ဝတ္တရားများမှာ တာဝန် မဟုတ်ပေ။ အဘယ့်ကြောင့်ဆိုသော် ယင်းတို့သည် လူသားမျိုးနွယ်အား ကယ်တင်ခြင်းနှင့်ဆိုင်သည့် ဘုရားသခင်၏ စီမံခန့်ခွဲမှုအစီအစဉ်နှင့် မဆက်စပ်သည့်အပြင် ယင်း၌လည်း မပါဝင်ပေ။ ၎င်းတို့သည် ဘုရားသခင်ကို လက်မခံသည့်အပြင် ဘုရားသခင်သည်လည်း ၎င်းတို့အပေါ် အလုပ်မလုပ်သောကြောင့် ၎င်းတို့သည် မည်သည့်တာဝန်ဝတ္တရားများကို တာဝန်ယူဆောင်ရွက်ပြီး မည်သည့် တာဝန်ပေးစေခိုင်းချက်ကို လက်ခံသည်ဖြစ်စေ၊ သို့မဟုတ် ဤဘဝတွင် မည်သည့်အထူးတာဝန်ကို ၎င်းတို့ ပြီးမြောက်အောင်မြင်သည်ဖြစ်စေ ယင်းကို ၎င်းတို့သည် မိမိတို့၏ တာဝန်ကို ထမ်းဆောင်နေကြသည်ဟု ဆို၍မရပေ။ သို့ဆိုလျှင် မည်သည့်အရာသည်ပင် တာဝန်ဖြစ်သနည်း။ ဤအယူအဆနှင့် ဤကိစ္စနှင့်စပ်လျဉ်းသည့် သမ္မာတရားတို့ကို ရှင်းလင်းစွာ၊ တိကျမှန်ကန်စွာ၊ ပြည့်စုံကျယ်ပြန့်စွာ ရှင်းပြရန်အလို့ငှာ မည်သည့် လိုအပ်ချက်မျိုးတို့ကို ထပ်ဖြည့်သင့်သနည်း။ ယခုတင်ပြုလုပ်သော ငါတို့၏ မိတ်သဟာယပြုချက်မှ အယူအဆသဘောတရားတစ်ခုကို သင်တို့နားလည်ပြီးပြီလော။ မည်သည့် အယူအဆသဘောတရား ဖြစ်သနည်း။ လူသားမျိုးနွယ်အကြား လူတစ်ဦးဦးအတွက်ဆိုလျှင် ၎င်းတို့လက်ခံထားသည့် မည်မျှကြီးမားသော အထူးတာဝန်တစ်ခု ဖြစ်စေ၊ ၎င်းတို့ဖြစ်ပေါ်စေသည့် ပြောင်းလဲမှုအဆင့်ဖြစ်စေ၊ လူသားမျိုးနွယ်အတွက် ၎င်းတို့၏ အထောက်အကူပြုမှု အတိုင်းအတာဖြစ်စေ ဆောင်ရွက်ချက်ဖြစ်စေ ထိုကဲ့သို့သော အထူးတာဝန်နှင့် ခန့်အပ်ခံရသောလုပ်ငန်းများကို တာဝန်များဟု ခေါ်၍မရပေ။ ဤသည်မှာ ယင်းတို့သည် လူသားမျိုးနွယ်အား ကယ်တင်ခြင်းနှင့်ဆိုင်သည့် ဘုရားသခင်၏ စီမံခန့်ခွဲမှုအစီအစဉ်နှင့် ဆက်စပ်မှုမရှိသောကြောင့် ဖြစ်၏။ ယင်းတို့မှာ အထူးတာဝန်များသာ ဖြစ်ကြသည်။ ၎င်းတို့သည် တက်ကြွစွာ လုပ်ဆောင်သည်ဖြစ်စေ၊ မလှုပ်မယှက်ဖြင့် လုပ်ဆောင်သည်ဖြစ်စေ ၎င်းတို့ ပြုလုပ်နေသမျှမှာ အထူးတာဝန်တစ်ခုကို ပြီးစီးအောင်လုပ်ဆောင်ခြင်းပင် ဖြစ်သည်။ ဤအရာကို ဘုရားသခင်က ကြိုတင်ပြဋ္ဌာန်းထားခြင်း ဖြစ်သည်။ တစ်နည်းအားဖြင့်ဆိုသော် ၎င်းတို့၏လုပ်ဆောင်ချက်များက ဘုရားသခင်၏ စီမံခန့်ခွဲမှုအစီအစဉ်နှင့် မသက်ဆိုင်သရွေ့၊ လူသားမျိုးနွယ်အား ကယ်တင်ခြင်းနှင့်ဆိုင်သည့် ဘုရားသခင်၏ အလုပ်နှင့် မသက်ဆိုင်သရွေ့ ထိုသို့သော အထူးတာဝန်များအား ဖြည့်ဆည်းလုပ်ဆောင်ခြင်းကို တာဝန်ထမ်းဆောင်ခြင်းဟု ခေါ်၍မရပေ။ ဤသည်မှာ သံသယလုံးလုံး မရှိနိုင်‌လောက်အောင် သေချာသည်။ သို့ဆိုလျှင် တာဝန်ဟူသည်မှာ အဘယ်နည်း။ ဤသည်မှာ ယင်းကို နားလည်ထားရမည့်ပုံစံ ဖြစ်သည်။ တာဝန်ဟူသည်မှာ လူသားမျိုးနွယ်ကို ကယ်တင်မည့် သူ၏ စီမံခန့်ခွဲမှုအလုပ်၏ အတိုင်းအတာထဲ၌ ဘုရားသခင်ပေးထားသည့် တာဝန်ပေးစေခိုင်းချက်နှင့် အထူးတာဝန်ပင်ဖြစ်၏။ ယင်းကို ဤပုံစံဖြင့် ဖော်ပြခြင်းသည် ပြည့်စုံပြီး တိကျမှန်ကန်သည် မဟုတ်လော။ တိကျမှန်ကန်သည့်အရာမှာ သမ္မာတရားသာလျှင် ဖြစ်သည်။ တိကျမှန်ကန်မှု မရှိသည့်အပြင် တစ်ဖက်စောင်းနင်း ဖြစ်သည့်အရာမှာ သမ္မာတရားမဟုတ်ဘဲ အယူဝါဒသက်သက်သာ ဖြစ်သည်။ တာဝန်ဟူသည် မည်သည့်အရာ ဖြစ်ကြောင်း အပြည့်အဝ နားလည်သဘောပေါက်ခြင်းနှင့် လုံးလုံးလျားလျား အသိအမှတ်ပြုခြင်းမရှိလျှင် သင်သည် တာဝန်နှင့် ဆက်စပ်သည့် သမ္မာတရားများက မည်သည့်အရာဖြစ်ကြောင်းကိုပင် သိမည်မဟုတ်ပေ။ ယခင်က လူတို့သည် တာဝန်နှင့်ဆိုင်သည့် ၎င်းတို့၏ သိနားလည်ခြင်း၌ နားလည်မှုလွဲမှားခြင်းများစွာ ရှိခဲ့ကြပြီးဖြစ်သည်။ ယင်းမှာ ၎င်းတို့က သမ္မာတရားကို နားမလည်ခဲ့သောကြောင့် ဖြစ်ကာ၊ ယင်းက အယူအဆများနှင့် အနက်ထွေပြားခြင်းမျိုးစုံကို ဖြစ်ပေါ်စေသည်။ ထိုအခါ လူတို့သည် တာဝန်ကို ရှင်းပြရန်အတွက် ဤအယူအဆများနှင့် အနက်ထွေပြားခြင်းများကို အသုံးချခဲ့ကြပြီး နောက်ပိုင်းတွင် ယင်းကို ဤထင်မြင်ချက်များပေါ် အခြေခံ၍ မှတ်ယူခဲ့ကြသည်။ ဥပမာ လူတစ်ဦး၏ တစ်ဘဝလုံးကို ဘုရားသခင်က ကြိုတင်ပြဋ္ဌာန်းထားသည်မှာ အကြင်သူသည် မည်သည့်မိသားစုမျိုးထဲသို့ မွေးဖွားမည်၊ ဘဝတွင် ချမ်းသာမည် သို့မဟုတ် ဆင်းရဲမည်နှင့် မည်သည့် အသက်မွေးဝမ်းကြောင်းလုပ်ငန်းကို လိုက်စားမည် စသည်တို့အားလုံးကို ဘုရားသခင်က ကြိုတင်ပြဋ္ဌာန်းထားသည့်အတွက် လူတစ်ဦးက မိမိတစ်သက်တာ၌ ပြုလုပ်သည့် မည်သည့်အရာမဆိုနှင့် သူအောင်မြင်ပြီးစီးသည့် အရာများအားလုံးသည် ဘုရားသခင်ပေးအပ်သည့် တာဝန်ပေးစေခိုင်းချက်များသာ ဖြစ်ပြီး မိမိ၏ အထူးတာဝန်ပင် ဖြစ်ကြသည်ဟု လူအချို့က တွေးထင်ကြသည်။ ယင်း၌ အထူးတာဝန်တစ်ခု ပါဝင်ပတ်သက်ရုံမျှဖြင့် ၎င်းတို့က ယင်းကို တာဝန်ဖြစ်သည်ဟု ထင်မှတ်ကြသည်။ ဤသည်မှာ တာဝန်နှင့်ပတ်သက်၍ ၎င်းတို့၏ သဘောထားခံယူချက်၌ ဖြစ်ကတတ်ဆန်း အိုးနင်းခွက်နင်းဖြင့် လုပ်ဆောင်ကြသည့်ပုံစံ ဖြစ်သည်။ ဤသည်မှာ အထင်အမြင်လွဲမှားမှုတစ်ခု မဟုတ်လော။ အိမ်ထောင်ပြုပြီး သားသမီးရှိသည့် လူအချို့က “ကလေးငယ်များရှိခြင်းသည် ကျွန်ုပ်တို့အား ဘုရားသခင်၏ အပ်နှံခဲ့သည့် တာဝန်ပေးစေခိုင်းချက် ဖြစ်သည်၊ ကျွန်ုပ်တို့၏ အထူးတာဝန်ဖြစ်သည်။ ကျွန်ုပ်တို့၏ ကလေးငယ်များကို အရွယ်‌ရောက်သည်အထိ ကျွေးမွေးပြုစုရန်မှာ ကျွန်ုပ်တို့၏ တာဝန်ဖြစ်သည်” ဟု ပြောတတ်ကြသည်။ ဤသည်မှာ မှားယွင်းသော နားလည်မှုတစ်ခု မဟုတ်လော။ ထို့ပြင် “ကျွန်ုပ်တို့ကို စိုက်ပျိုးမွေးမြူရန် ဤကမ္ဘာမြေပေါ် ထားရှိခဲ့သည်။ ယင်းက ကျွန်ုပ်တို့၏ကံကြမ္မာ ဖြစ်သည့်အတွက် ယင်းနှင့်ပတ်သက်၍ ကောင်းမွန်စွာ လုပ်ဆောင်သင့်သည်။ အဘယ့်ကြောင့်ဆိုသော် ယင်းသည် ကျွန်ုပ်တို့ကို ဘုရားပေးထားသည့် တာဝန်ပေးစေခိုင်းချက်နှင့် အထူးတာဝန်ပင် ဖြစ်သည်။ ကျွန်ုပ်တို့သည် မည်မျှဆင်းရဲသွားသည်ဖြစ်စေ၊ သို့မဟုတ် မည်မျှခက်ခဲသွားသည်ဖြစ်စေ ညည်းတွား၍မရပေ။ ဤတစ်ဘဝလုံး ကောင်းမွန်စွာ စိုက်ပျိုးမွေးမြူခြင်းမှာ ကျွန်ုပ်တို့၏တာဝန်ဖြစ်သည်” ဟု ဆိုသည့် အခြားသူများ ရှိသည်။ ၎င်းတို့က လူတစ်ဦး၏ ကံကြမ္မာကို သူ၏အထူးတာဝန်၊ တာဝန်တို့နှင့် တန်းတူသဘောထားသည်။ ဤသည်မှာ အထင်လွဲမှားမှု မဟုတ်လော။ (ဟုတ်ပါသည်။) ယင်းမှာ အမှန်တကယ် အထင်လွဲမှားမှုတစ်ခု ဖြစ်၏။ ထို့ပြင် “ကျွန်ုပ်သည် ယခင်က မည်သည့်အရာ၌မျှ မအောင်မြင်ခဲ့ပေ။ သို့သော် စီးပွားရေးလုပ်ပြီးနောက် ဘဝသည် အတော်ပင် ကောင်းမွန်ပြီး တည်ငြိမ်လာခဲ့သည်။ ဘုရားသခင်က ကျွန်ုပ်ကို ဤတစ်သက်တာ၌ စီးပွားရေး ပြုလုပ်ရန်၊ ထိုအရာအားဖြင့် ကျွန်ုပ်၏မိသားစုကို ထောက်ပံ့ရန်အတွက် ကံစီမံပေးထားသည့် ပုံပေါက်သည်။ ထို့ကြောင့် အကယ်၍ ဤတစ်ဘဝလုံး ကျွန်ုပ်သည် စီးပွားရေးအောင်မြင်ပြီး ကျွန်ုပ်၏လုပ်ငန်းများကို တိုးချဲ့နိုင်လျက် ကျွန်ုပ်၏ မိသားစုဝင်အားလုံးအတွက် ထောက်ပံ့ပေးနိုင်ပါက ဤသည်မှာ ကျွန်ုပ်၏ အထူးတာဝန်ဖြစ်ပြီး၊ ဤအထူးတာဝန်မှာ ကျွန်ုပ်၏တာဝန်ပင် ဖြစ်ကောင်း ဖြစ်နိုင်သည်” ဟု ဆိုသည့် ကမ္ဘာပေါ်ရှိ စီးပွားရေးလုပ်ကိုင်သည့် လူအချို့လည်း ရှိလေသည်။ ဤသည်မှာ အထင်လွဲမှားမှု မဟုတ်လော။ လူတို့သည် ၎င်းတို့၏ နေ့တဓူဝ အရေးကိစ္စများ၊ ၎င်းတို့ အသက်မွေးသည့်နည်းလမ်း၊ ၎င်းတို့ရရှိသည့် ဘဝပုံစံနှင့် ၎င်းတို့ခံစားသည့် ဘဝအရည်အသွေးဟူသည့် ၎င်းတို့၏ အထူးတာဝန်နှင့် ဆက်စပ်သည့် အရာများအားလုံးကို ၎င်းတို့၏ တာဝန်အဖြစ် သဘောထားကြသည်။ ဤသည်မှာ မှားယွင်း၏။ ယင်းသည် တာဝန်ဟူသည် မည်သည့်အရာ ဖြစ်သည်နှင့်ပတ်သက်၍ လိုရာဆွဲသည့် နားလည်မှုတစ်ခုပင် ဖြစ်၏။

သို့ဆိုလျှင် တာဝန်ဟူသည်မှာ မည်သည့်အရာပင်နည်း။ လူအများစု၌ ဤကိစ္စနှင့်ပတ်သက်၍ မူမမှန်သော၊ လွဲချော်နေသော နားလည်မှုအချို့ ရှိသည်။ ဘုရားသခင်၏အသင်းတော်က သင့်ကို ကောက်ပဲသီးနှံများနှင့် ဟင်းသီးဟင်းရွက်များ သွားရောက် စိုက်ပျိုးရန် စီစဉ်ပေးလျှင် ဤအစီအစဉ်ကို သင် မည်သို့သဘောထားမည်နည်း။ လူအချို့က ယင်းကို နားလည်ကောင်း နားလည်နိုင်မည် မဟုတ်ဘဲ “စိုက်ပျိုးမွေးမြူခြင်းသည် မိမိ၏မိသားစုကို ထောက်ပံ့ရန်အတွက် ဖြစ်သည်။ ယင်းက တာဝန်မဟုတ်။ တာဝန်နှင့်ပတ်သက်သည့် သဘောထား၌ ဤကဏ္ဍမပါဝင်” ဟု ဆိုကြသည်။ ၎င်းတို့သည် အမှုအရာများကို အဘယ့်ကြောင့် ဤနည်းအတိုင်း သဘောပေါက်ကြသနည်း။ ယင်းမှာ ၎င်းတို့သည် တာဝန်ထမ်းဆောင်ခြင်းနှင့် ဆက်စပ်သည့် သမ္မာတရားများကို နားမလည်သောကြောင့် တာဝန်ဟူသည် မည်သည့်အရာဖြစ်ကြောင်း နားမလည်ကြခြင်းဖြစ်ပေသည်။ အကယ်၍ လူတစ်ဦးသည် သမ္မာတရား၏ ဤကဏ္ဍကို တကယ်နားလည်ပါက ထိုလယ်ကွင်းကို သွား၍ လုပ်ကိုင်လိုစိတ် ရှိမည်ဖြစ်သည်။ ဘုရားသခင်၏ အိမ်တော်၌ ၎င်းတို့၏မိသားစုအား ထောက်ပံ့ရန်အလို့ငှာ စိုက်ပျိုးမွေးမြူခြင်းကို လုပ်ကိုင်ခြင်းမဟုတ်ဘဲ အချိန်ပြည့် တာဝန်ထမ်းဆောင်သူတို့ကို ပုံမှန်အတိုင်း ဆက်လက်၍ ထမ်းဆောင်ခွင့်ပြုရန်အလို့ငှာ လုပ်ကိုင်ခြင်းဖြစ်ကြောင်း ၎င်းတို့သိကြမည်ဖြစ်သည်။ အမှန်အားဖြင့် ဤသည်မှာ ဘုရားပေးအပ်သည့် တာဝန်ပေးစေခိုင်းချက်လည်း ဖြစ်သည်။ ထိုအလုပ်ကိုယ်၌သည် နှမ်းစေ့တစ်စေ့ သို့မဟုတ် သဲတစ်ပွင့်မျှထက်ပင် မည်သို့မျှ ပို၍ အရေးပါကောင်းပါမည် မဟုတ်သော်လည်း ယင်း၏ အရေးပါမှုက မည်သို့ပင်ဖြစ်စေ ယင်းသည် ဘုရားသခင်၏ စီမံခန့်ခွဲမှုအလုပ်၏ နယ်ပယ်ထဲတွင် ဖန်တီးထားသည့် အလုပ်တစ်ခုဖြစ်သည်။ ယခုတွင် သင့်အနေဖြင့် ဤအလုပ်ကို အပြီးသတ်ရန်လိုသည်ဟု ဘုရားသခင်က ဆိုသည်။ ယင်းကို သင် မည်သို့ နားလည်သနည်း။ ယင်းကို သင်၏တာဝန်အဖြစ် သင်လက်ခံသင့်သည့်အပြင် မည်သည့် အကြောင်းပြချက်မျှ မပေးဘဲ လက်ခံသင့်လေသည်။ အကယ်၍ ယင်းက သင့်အတွက် စီစဉ်ထားခဲ့သည့် အရာဖြစ်သောကြောင့် သင်သည် မလှုပ်မယှက်ပုံစံဖြင့်သာ ကျိုးနွံနာခံပြီး စိုက်ပျိုးမွေးမြူရေးအလုပ်ကို သွားလုပ်ပါက အဆင်ပြေမည်မဟုတ်။ ဤတွင် သင်နားလည်ရမည့် စည်းမျဉ်းတစ်ခုရှိသည်။ သင့်အား စိုက်ပျိုးမွေးမြူရေးလုပ်ငန်း လုပ်ကိုင်ရန်နှင့် ဟင်းသီးဟင်းရွက်များ စိုက်ပျိုးရန် အသင်းတော်က စီစဉ်ပေးခြင်းသည် သင့်အနေဖြင့် ချမ်းသာလာနိုင်ရန်အတွက် စီစဉ်ပေးခြင်း မဟုတ်သကဲ့သို့ သင့်အနေဖြင့် ပြည့်စုံလုံလောက်ပြီး သင့်မိသားစုကို ထောက်ပံ့နိုင်ရန်အတွက် စီစဉ်ပေးခြင်းလည်း မဟုတ်ပေ။ ယင်းမှာ ကပ်ဘေးကာလအတွင်း ဘုရားသခင်၏အိမ်တော်ရှိ အလုပ်၏ လိုအပ်ချက်များကို ဖြည့်ဆည်းပေးရန်အတွက် ဖြစ်သည်။ ယင်းမှာ ဘုရားအိမ်တော်၌ အချိန်ပြည့် တာဝန်ထမ်းဆောင်နေသူအားလုံး ၎င်းတို့၏ နေ့စဉ်အစာအာဟာရ ရှိကာ၊ ထိုသို့ဖြင့် ဘုရားအိမ်တော်၏ အလုပ်ကို ကြန့်ကြာစေခြင်းမရှိဘဲ ၎င်းတို့၏ တာဝန်များကို ပုံမှန်အတိုင်း ထမ်းဆောင်နိုင်ဖို့အတွက် သေချာစေရန်ဖြစ်သည်။ ထို့ကြောင့် အသင်းတော် စိုက်ပျိုးမွေးမြူရေးခြံရှိ စိုက်ပျိုးမွေးမြူရေးလုပ်နေသော လူအချို့ကို ၎င်းတို့၏တာဝန်အား ထမ်းဆောင်နေသည်ဟု သဘောထားလေသည်။ ဤသည်မှာ သဘာဝအားဖြင့် သာမန်လယ်သမားများ၏ စိုက်ပျိုးမွေးမြူရေးလုပ်ငန်းနှင့် ကွာခြားသည်။ သာမန်လယ်သမားများအတွက် စိုက်ပျိုးမွေးမြူရေးလုပ်ငန်း၏ သဘာဝမှာ အဘယ်နည်း။ သာမန်လယ်သမားများသည် ၎င်းတို့၏ မိသားစုများကို ထောက်ပံ့ရန်နှင့် အသက်ရှင်ရပ်တည်ရန်အတွက် စိုက်ပျိုးမွေးမြူကြသည်။ ဤသည်မှာ ၎င်းတို့အတွက် ဘုရားသခင် စီမံထားသည့်အရာ ဖြစ်သည်။ ဤသည်မှာ ၎င်းတို့၏ ကံကြမ္မာဖြစ်သောကြောင့် ၎င်းတို့သည် မျိုးဆက် တစ်ဆက်ပြီးတစ်ဆက် စိုက်ပျိုးမွေးမြူကြသည်။ ယင်းသည် ၎င်းတို့၏ တာဝန်နှင့် မည်သို့မျှ မသက်ဆိုင်ပေ။ ယခုတွင် သင်သည် ဘုရားအိမ်တော်သို့ ရောက်လာပြီး စိုက်ပျိုးမွေးမြူရေးလည်း လုပ်ကိုင်သည်။ သို့သော် ဤသည်မှာ ဘုရားအိမ်တော်ရှိ အလုပ်၏ သတ်မှတ်ချက်ဖြစ်သည်။ ယင်းမှာ ဘုရားသခင်အဖို့ အသုံးခံခြင်းပုံစံတစ်ခု ဖြစ်သည်။ ဤသည်မှာ သဘာဝအားဖြင့် သင့်ကိုယ်ပိုင်မြေပေါ်၌ စိုက်ပျိုးမွေးမြူရေး လုပ်ကိုင်ခြင်းနှင့် ကွာခြားလေသည်။ ဤသည်မှာ သင်၏ တာဝန်နှင့် ဝတ္တရားများကို ဖြည့်ဆည်းနေခြင်းနှင့် ပတ်သက်သည်။ ဤသည်မှာ လူတစ်ဦး ထမ်းဆောင်သင့်သည့် တာဝန်ဖြစ်သည်။ ယင်းမှာ သင့်အား ဖန်ဆင်းရှင်မှ အပ်နှံထားသည့် တာဝန်ပေးစေခိုင်းချက်နှင့် တာဝန်ဝတ္တရား ဖြစ်သည်။ သင့်အတွက်မှာမူ ဤအရာသည် သင်၏တာဝန်ဖြစ်၏။ သို့ဆိုလျှင် ဤတာဝန်ကို သင်၏ လောကီရေးရာ အထူးတာဝန်နှင့် နှိုင်းယှဉ်သောအခါ မည်သည့်အရာက ပို၍ အရေးကြီးသနည်း။ (ကျွန်ုပ်၏တာဝန်ဖြစ်ပါသည်။) အဘယ့်ကြောင့် ဤသို့ဖြစ်ရသနည်း။ တာဝန်ဟူသည်မှာ ဘုရားသခင်က သင့်အား လုပ်ဆောင်ရန် တောင်းဆိုသည့် အရာဖြစ်ပြီး သူက သင့်ကို ပေးအပ်ထားသည့် အရာဖြစ်သည်။ ဤသည်မှာ အကြောင်းရင်း၏ အစိတ်အပိုင်းဖြစ်၏။ အခြားသော အဓိကကျသည့် အကြောင်းရင်းမှာ သင်သည် ဘုရားအိမ်တော်၌ တာဝန်ကို လက်ခံဆောင်ရွက်ပြီး ဘုရားသခင်၏ တာဝန်ပေးစေခိုင်းချက်ကို လက်ခံသောအခါ သင်သည် ဘုရားသခင်၏ စီမံခန့်ခွဲမှုအလုပ်နှင့် သက်ဆိုင်မှုရှိလာသည်။ ဘုရားသခင်၏ အိမ်တော်၌ သင့်အတွက် တစ်စုံတစ်ခုကို လုပ်ဆောင်ရန် စီစဉ်ပေးသည့်အခါတိုင်း၊ ယင်းမှာ ပင်ပန်းသော သို့မဟုတ် မောပန်းသော အလုပ်ဖြစ်သည်ဖြစ်စေ၊ သင် လုပ်ဆောင်လိုသည်ဖြစ်စေ၊ မလုပ်ဆောင်လိုသည်ဖြစ်စေ ယင်းမှာ သင်၏ တာဝန် ဖြစ်သည်။ သင်သည် ယင်းကို ဘုရားသခင်က သင့်အား ပေးအပ်သော တာဝန်ပေးစေခိုင်းချက်နှင့် တာဝန်ဝတ္တရားတစ်ခုအဖြစ် မှတ်ယူနိုင်ပြီး ယင်းကို သင်၏ စိတ်နှလုံးအကြွင်းမဲ့နှင့် အစွမ်းသတ္တိရှိသမျှဖြင့် ပြီးမြောက်အောင် လုပ်ဆောင်နိုင်ပါက သင်လုပ်ဆောင်သောအလုပ်၊ သင်ထမ်းဆောင်သော တာဝန်သည် လူကို ကယ်တင်သည့် ဘုရားသခင်၏အလုပ်နှင့် သက်ဆိုင်သည်ဟု ဆိုနိုင်ပေသည်။ သင်သည် ဘုရားသခင်က သင့်အား ပေးအပ်သော တာဝန်ပေးစေခိုင်းချက်ကို လေးလေးနက်နက်နှင့် ရိုးသားစစ်မှန်စွာ လက်ခံနိုင်ပါက ကိုယ်တော်သည် သင့်ကို မည်သို့ သဘောထားမည်နည်း။ ကိုယ်တော်သည် သင့်ကို သူ၏ မိသားစုဝင်တစ်ဦးအဖြစ် သဘောထားတော်မူလိမ့်မည်။ ယင်းမှာ ကောင်းချီးလော သို့မဟုတ် အမင်္ဂလာလော။ (ကောင်းချီးဖြစ်ပါသည်။) ယင်းမှာ ကြီးမားသော ကောင်းချီးတစ်ခု ဖြစ်သည်။ အချို့လူတို့သည် မိမိတို့၏ တာဝန်ကို ထမ်းဆောင်စဉ် အနည်းငယ် ဆင်းရဲဒုက္ခခံရသောအခါ ညည်းညူကြသည်။ ဤသည်မှာ ကောင်းချီးမင်္ဂလာများထဲတွင် အသက်ရှင်နေထိုင်လျက် ယင်းကို မသိရှိခြင်းပင်တည်း။ တာဝန်တစ်ခုကို ကောင်းမွန်စွာ ထမ်းဆောင်ရန်နှင့် ဘုရားသခင်ကို ဘုန်းထင်ရှားစေရန် ဆင်းရဲဒုက္ခခံခြင်းကို ဘုရားသခင်က အမှတ်ရတော်မူလိမ့်မည်။ သင်၏ တာဝန်ကို ထမ်းဆောင်ရာတွင် မည်သည့် ဆင်းရဲဒုက္ခကို ခံစားရသည်ဖြစ်စေ ဘုရားသခင်သည် သင့်ကို ကောင်းချီး ပေးလိမ့်မည်ဖြစ်ပြီး ကိုယ်တော်သည် သင့်ကို စေ့စေ့စပ်စပ် ကြည့်ရှုစစ်ဆေးနေသည်။ သင်သည် ဘုရားသခင်ကို အားကိုးရကောင်းမှန်းဖြစ်စေ၊ ဘုရားသခင်ကို မျှော်ကြည့်ရကောင်းမှန်းဖြစ်စေ မသိရှိဘဲ အနည်းငယ် ဆင်းရဲဒုက္ခခံရသောအခါ ဘုရားသခင်ကိုပင် ညည်းညူပြီး သင်၏ တာဝန်ကို စွန့်လွှတ်လိုပါက သင်သည် မိုက်မဲနေခြင်း မဟုတ်လော။ ဤသည်မှာ အမိုက်မဲဆုံးသောသူ ဖြစ်သည်။ ဤအချိန်တွင် သမ္မာတရားကို နားလည်ရန်ကိုလည်းကောင်း၊ ဤသည်မှာ သင်၏ တာဝန်ဖြစ်ပြီး ယင်းကို ဘုရားသခင်ထံမှ ခံယူရမည်ဖြစ်ကြောင်း အသိအမှတ်ပြုရန်ကိုလည်းကောင်း လိုအပ်သည်။ ယခု တာဝန်ဟူသည် အဘယ်အရာဖြစ်သည်နှင့်ပတ်သက်၍ သင်တို့၌ နားလည်မှုအသစ် သို့မဟုတ် ထိုးထွင်းသိမြင်မှုအသစ် ရှိကြသလော။ သင်တို့သည် ယင်းကို နက်နက်ရှိုင်းရှိုင်း နားလည်ကြသလော။ ကယ်တင်ခြင်းကို ရရှိရန်အတွက် တာဝန်သည် အရေးကြီးသလော။ (အရေးကြီးပါသည်။) ယင်းမှာ မည်မျှ အရေးကြီးသနည်း။ တာဝန်သည် လူတို့၏ ကယ်တင်ခြင်းနှင့် တိုက်ရိုက်ဆက်စပ်မှုရှိသည်ဟု ဆိုနိုင်ပေသည်။ လူအားလုံးသည် မိမိတို့၏ တာဝန်ကို ထမ်းဆောင်စဉ်အတွင်း သမ္မာတရားကို လက်တွေ့လုပ်ဆောင်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို တဖြည်းဖြည်း ဖယ်ရှားခြင်းဖြင့် ကယ်တင်ခြင်းကို ရရှိကြသည်။ သင်သည် ဤဘဝတွင် မည်သည့် အထူးတာဝန်များကို ပြီးမြောက်အောင် လုပ်ဆောင်သည်ဖြစ်စေ၊ သင်သည် မိမိ၏ တာဝန်ကို ထမ်းဆောင်ရန် ပျက်ကွက်ပါက သင်၏ လုပ်ဆောင်ချက်အားလုံးသည် ကယ်တင်ခြင်းကို ရရှိခြင်းနှင့် သက်ဆိုင်မှုမရှိပေ။ တစ်နည်းအားဖြင့်ဆိုသော် သင်သည် လူသားများကြားတွင် ဤဘဝ၌ မည်မျှ ကြီးကျယ်သော စွမ်းဆောင်မှုများကို ပြီးမြောက်အောင်မြင်ခဲ့သည်ဖြစ်စေ သင်သည် အထူးတာဝန်တစ်ခုကို ပြီးမြောက်အောင် လုပ်ဆောင်နေခြင်းမျှသာ ဖြစ်သည်၊ သင်တို့သည် ဖန်ဆင်းခံတစ်ဦး၏ တာဝန်ကို ကောင်းမွန်စွာ မဖြည့်ဆည်းခဲ့ပေ။ ဤသို့ဖြင့် သင်တို့၏ လုပ်ဆောင်ချက်များထဲမှ တစ်ခုမျှသည် ကယ်တင်ခြင်းကို ရရှိခြင်းနှင့်ဖြစ်စေ၊ လူသားမျိုးနွယ်ကို စီမံခန့်ခွဲသည့် ဘုရားသခင်၏ အလုပ်နှင့်ဖြစ်စေ သက်ဆိုင်ခြင်း မရှိပေ။

ဘုရားသခင်၏ အိမ်တော်တွင် ဘုရားသခင်၏ တာဝန်ပေးစေခိုင်းချက်အား လက်ခံခြင်းနှင့် မိမိတာ၀န်ကို ကောင်းစွာထမ်းဆောင်ခြင်းတို့နှင့် ပတ်သက်၍ အစဉ်ပြောဆိုကြသည်။ သို့ဆိုလျှင် တာဝန်သည် မည်သို့ ဖြစ်ပေါ်လာသနည်း။ ယေဘုယျအားဖြင့် ပြောရလျှင် ယင်းသည် လူသားမျိုးနွယ်ထံသို့ ကယ်တင်ခြင်း ဆောင်ကြဉ်းပေးသည့် ဘုရားသခင်၏ စီမံခန့်ခွဲမှုအလုပ်၏ အကျိုးဆက်အနေဖြင့် ဖြစ်ပေါ်လာသည်။ တိတိကျကျ ပြောရလျှင် ဘုရားသခင်၏ စီမံခန့်ခွဲမှုအလုပ်ကို လူသားမျိုးနွယ်အကြားတွင် လုပ်ဆောင်သည်နှင့်အမျှ အလုပ်အမျိုးမျိုး ပေါ်ပေါက်လာပြီး ယင်းတို့အားလုံးသည် လူတို့က မိမိတို့၏ အပိုင်းကို ပူးပေါင်းဆောင်ရွက်ကာ ပြီးမြောက်စေရန် လိုအပ်သည်။ ဤနည်းအားဖြင့် လူတို့၏ တာဝန်ဝတ္တရားများနှင့် အထူးတာဝန်များ ဖြစ်ပေါ်လာပြီး ဤတာဝန်ဝတ္တရားများနှင့် အထူးတာဝန်များသည် ဘုရားသခင်က လူတို့အပေါ် ပေးအပ်ချီးမြှင့်သည့် တာဝန်များ ဖြစ်ကြသည်။ ဘုရားသခင်၏ အိမ်တော်တွင် လူတို့၏ ပူးပေါင်းဆောင်ရွက်မှု လိုအပ်သည့် အလုပ်အမျိုးမျိုးမှာ ၎င်းတို့ထမ်းဆောင်သင့်သည့် တာဝန်များဖြစ်သည်။ ထို့ကြောင့် တာဝန်များကြားတွင် သာ၍ကောင်းမွန်ခြင်းနှင့် သာ၍ဆိုးခြင်း၊ မြင့်မားခြင်းနှင့် နိမ့်ကျခြင်း၊ သို့မဟုတ် ကြီးမြတ်ခြင်းနှင့် သေးငယ်ခြင်းတို့အရ ခြားနားချက်များရှိသလော။ ထိုသို့သော ခြားနားချက်များ မတည်ရှိပေ။ တစ်စုံတစ်ရာသည် ဘုရားသခင်၏ စီမံခန့်ခွဲခြင်းအမှုနှင့် ပတ်သက်သရွေ့၊ တစ်စုံတစ်ရာသည် သူ့အိမ်တော်အမှု၏ သတ်မှတ်ချက်တစ်ခု ဖြစ်သရွေ့၊ ဘုရားသခင်၏ ဧဝံဂေလိဖြန့်ဝေခြင်း၌ လိုအပ်သရွေ့ ယင်းသည် လူတစ်ဦး၏ တာဝန်ဖြစ်သည်။ ဤသည်မှာ တာဝန်၏ ဇာစ်မြစ်နှင့် အဓိပ္ပာယ်ဖွင့်ဆိုချက်ဖြစ်သည်။ ဘုရားသခင်၏ စီမံခန့်ခွဲခြင်းအမှု မရှိဘဲနှင့်၊ ကမ္ဘာပေါ်ရှိ လူတို့၌ ၎င်းတို့မည်သို့အသက်ရှင်ကြသည်ဖြစ်စေ တာဝန်များ ရှိကြမည်လော။ ရှိမည်မဟုတ်ပါ။ ယခု သင်တို့ ရှင်းလင်းစွာ မြင်ရပြီ။ လူတစ်ဦး၏ တာဝန်သည် မည်သည့်အရာနှင့် ပတ်သက်သနည်း။ (ယင်းသည် လူသားမျိုးနွယ်အား ကယ်တင်ခြင်းအပေါ် ဘုရားသခင်၏ စီမံခန့်ခွဲမှုအလုပ်နှင့် ပတ်သက်သည်။) မှန်ပေ၏။ လူသားမျိုးနွယ်၏ တာဝန်များ၊ ဖန်ဆင်းခံများ၏ တာဝန်များနှင့် လူသားမျိုးနွယ်ကို ကယ်တင်ခြင်းနှင့် သက်ဆိုင်သော ဘုရားသခင်၏ စီမံခန့်ခွဲခြင်း အမှုတို့ကြားတွင် တိုက်ရိုက်ဆက်နွှယ်မှုတစ်ခု ရှိသည်။ လူသားမျိုးနွယ်ကို ဘုရားသခင်၏ ကယ်တင်ခြင်းမရှိဘဲ၊ ထို့ပြင် လူသားကြားတွင် လူဇာတိခံယူသော ဘုရားသခင်အစပျိုးထားသည့် စီမံခန့်ခွဲမှုအလုပ် မရှိဘဲ၊ လူတို့၌ ပြောစရာ မည်သည့်တာဝန်များမျှ ရှိမည်မဟုတ်ကြောင်း ဆိုနိုင်သည်။ တာဝန်များသည် ဘုရားသခင်၏အလုပ်မှ ထွက်ပေါ်လာသည်။ ယင်းမှာ လူတို့အပေါ် ဘုရားသခင်တောင်းဆိုသည့် အရာဖြစ်၏။ ယင်းကို ဤရှုထောင့်မှ ကြည့်သည့်အခါ တာဝန်သည် ဘုရားသခင်နောက်လိုက်သည့် လူတိုင်းအတွက် အရေးကြီး၏၊ ဟုတ်သည် မဟုတ်လော။ ယင်းမှာ အလွန်အရေးကြီး၏။ ယေဘုယျအားဖြင့် ပြောရလျှင် သင်သည် ဘုရားသခင်၏ စီမံခန့်ခွဲမှုအစီအစဉ်နှင့်သက်ဆိုင်သော အလုပ်တွင် ပါဝင်ဆောင်ရွက်နေကြခြင်း ဖြစ်သည်။ ပို၍ တိတိကျကျ ပြောရလျှင် သင်သည် ဘုရားသခင်က အချိန်အခါအမျိုးမျိုးနှင့် လူအုပ်စုအမျိုးမျိုးတို့တွင် ဆောင်ရွက်တော်မူသော အလုပ်၏ အချက်အမျိုးမျိုးတို့၏ လိုအပ်ချက်များနှင့်အညီ လုပ်ဆောင်နေကြခြင်း ဖြစ်သည်။သင်၏တာဝန်သည် မည်သည့်အရာဖြစ်နေပါစေ ယင်းသည် သင့်ကို ဘုရားသခင်ပေးထားသည့် လုပ်ငန်းတာဝန်ဖြစ်၏။ တစ်ခါတစ်ရံ အရေးကြီးသော အရာဝတ္ထုတစ်ခုကို စောင့်ရှောက်ဖို့၊ သို့မဟုတ် ကာကွယ်ပေးဖို့ သင်သည် တောင်းဆိုခံရကောင်း ခံရနိုင်သည်။ ဤသည်မှာ ကြီးကျယ်သော ကိစ္စတစ်ရပ် မဟုတ်ပေ၊၊ ဤသည်ကို သင်၏ တာဝန်တစ်ရပ်ဟုသာ ဆိုနိုင်သည်၊၊ သို့သော်လည်း ဤသည်မှာ ဘုရားသခင်က သင့်ကို ပေးအပ်ထားသည့် တာဝန်တစ်ရပ် ဖြစ်သည်၊၊ သင်သည် ကိုယ်တော့်ထံမှ ယင်းကို ခံယူခဲ့ပြီး ယခုအခါ သင်၏ တာဝန် ဖြစ်လာသည်။ ဤကိစ္စ၏ အရင်းခံကို ပြောရလျှင် လူတစ်ဦး၏ တာဝန်ကို ဘုရားသခင်က ယုံကြည်စွာ အပ်နှံထားခြင်း ဖြစ်သည်။ ယင်းတွင် အဓိကအားဖြင့် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းနှင့် အသင်းတော်တွင် ခေါင်းဆောင် သို့မဟုတ် အမှုဆောင်တစ်ဦး ဖြစ်ခြင်းတို့ ပါဝင်သည်၊၊ သို့မဟုတ်ပါက ပို၍ အန္တရာယ်များသော အလုပ် သို့မဟုတ် ပို၍ အရေးကြီးသော အလုပ် ဖြစ်ကောင်းဖြစ်နိုင်သည်။ မည်သို့ပင်ဖြစ်စေ ယင်းသည် ဘုရားသခင်၏ အလုပ်နှင့်လည်းကောင်း၊ ဧဝံဂေလိတရား ဖြန့်ဝေခြင်းအလုပ်၏ လိုအပ်ချက်များနှင့်လည်းကောင်း သက်ဆိုင်နေသရွေ့ လူတို့သည် ယင်းကို ဘုရားသခင်ထံမှ တာဝန်တစ်ရပ်အဖြစ် ခံယူသင့်သည်။ပို၍ပင် ကျယ်ပြန့်သော စကားလုံးဖြင့် ဖော်ပြရလျှင် တာဝန်ဟူသည် လူတစ်ဦး၏ အထူးတာဝန်၊ ဘုရားသခင်အပ်နှံသည့် တာဝန်ပေးစေခိုင်းချက်ပင် ဖြစ်သည်။ ပို၍အတိအကျဆိုရလျှင် ယင်းမှာ သင်၏တာဝန်၊ သင်၏ဝတ္တရားဖြစ်၏။ ယင်းသည် သင်၏အထူးတာဝန်၊ သင့်အား ဘုရားသခင်အပ်နှံသည့် တာဝန်ပေးစေခိုင်းချက် ဖြစ်သည့်အပြင် သင်၏ တာဝန်နှင့်ဝတ္တရားတို့ဖြစ်သည်ကို ထောက်ဆလျှင် သင်၏ တာဝန်ထမ်းဆောင်ခြင်းသည် သင်၏တစ်ကိုယ်ရေ အရေးကိစ္စများနှင့် သက်ဆိုင်မှုမရှိ‌ပေ။ တာဝန်သည် တစ်ကိုယ်ရေ အရေးကိစ္စများနှင့် မသက်ဆိုင်။ ဤအကြောင်းအရာကို အဘယ့်ကြောင့် ဖော်ပြရသနည်း။ အဘယ့်ကြောင့်ဆိုသော် လူတို့သည် မိမိတို့၏တာဝန်အား မည်သို့ သဘောထားပြီး မည်သို့သဘောပေါက်ရမည်ကို နားလည်ရပေမည်။ တာဝန်ဟူသည်မှာ ဘုရားသခင်၏ စီမံခန့်ခွဲမှုအလုပ်ထဲ၌ ဖန်ဆင်းခံများ လက်ခံရသည့် တာဝန်ပေးစေခိုင်းချက်နှင့် ၎င်းတို့အပြီးသတ်ရမည့် အထူးတာဝန်ပင် ဖြစ်သည်။ လူတို့သည် ယေဘုယျအကြောင်းရင်းကို သိကြသော်လည်း ပို၍အနုစိတ်ကျသော အချက်အလက်များကား မည်သို့နည်း။ လူတစ်ဦးသည် သူ၏တာဝန်ကို တိကျမှန်ကန်သော နားလည်မှုရှိသည်ဟု သဘောထားခံရအောင် မည်သို့ကိုင်တွယ်ဖြေရှင်း သင့်သနည်း။ လူအချို့က ၎င်းတို့၏တာဝန်ကို တစ်ကိုယ်ရေ အ‌ရေးကိစ္စများအဖြစ် သဘောထားကြသည်။ ဤသည်မှာ မှန်ကန်သော စည်းမျဉ်းဟုတ်သလော။ (မဟုတ်ပါ။) ယင်းသည် အဘယ့်ကြောင့် မှားသနည်း။ သင့်ကိုယ်သင့်အတွက် အမှုအရာများ ပြုလုပ်ခြင်းသည် သင်၏တာဝန်ကို ထမ်းဆောင်နေခြင်းမဟုတ်ပေ။ သင်၏တာဝန်ကို ထမ်းဆောင်ခြင်းသည် သင့်ကိုယ်သင်အတွက် အမှုအရာများ ပြုလုပ်နေခြင်းနှင့် မဆိုင်၊ ထိုအစား သင့်အား ဘုရားအပ်နှံခဲ့သည့် အလုပ်ကို လုပ်ဆောင်ခြင်းပင် ဖြစ်သည်။ ဤနှစ်ခုကြားတွင် ကွာခြားချက် ရှိသည်။ မိမိကိုယ်ကိုအတွက် အမှုအရာများ ပြုလုပ်ခြင်းနှင့် ပတ်သက်လာလျှင် စည်းမျဉ်းမှာ မည်သည့်အရာဖြစ်သနည်း။ ယင်းမှာ အခြားသူများအား တိုင်ပင်ခြင်းမရှိသည့်အပြင် ဘုရားသခင်အား ဆုတောင်းခြင်း သို့မဟုတ် ရှာဖွေခြင်းမရှိဘဲ မိမိလုပ်ချင်သည့် အရာမှန်သမျှကို ပြုလုပ်ခြင်းဖြစ်သည်။ ယင်းသည် သင့်အား အကျိုးပြုသရွေ့ သင့်စိတ်ကူးနှင့်သင် အကျိုးဆက်အတွက် အလေးထားမှုမရှိဘဲ လုပ်ဆောင်ခြင်းဖြစ်သည်။ ဘုရားအိမ်တော်၌ သင့်တာဝန်ကို ထမ်းဆောင်ခြင်းအတွက် ဤစည်းမျဉ်းသည် လက်ခံနိုင်ဖွယ်ရှိသလော။ (မရှိပါ။) လူအချို့က “ကျွန်ုပ်သည် မိမိကိုယ်ပိုင် အရေးကိစ္စများကိုပင် အလေးအနက်မထား သို့မဟုတ် များစွာ ကြိုးစားအားထုတ်မှု မပြုပါချေ။ ကျွန်ုပ်သည် တာဝန်ကို မိမိကိုယ်ပိုင်လုပ်ငန်းသဖွယ် သဘောထားပြီး ဤစည်းမျဉ်းက တကယ့်ကို သင့်လျော်သည်” ဟု ဆိုကြသည်။ ဤသည်မှာ တာဝန်ကို လက်ခံရန် မှန်ကန်သောနည်းလမ်း ဟုတ်သလော။ လုံးဝ မဟုတ်ပေ။ သို့ဆိုလျှင် တာဝန်အပေါ် လူတစ်ဦး၏ သဘောထားမှာ မည်သည့်အရာ ဖြစ်သင့်သနည်း။ (ယင်းကို ဘုရားသခင်ထံမှ လက်ခံခြင်း ဖြစ်သင့်ပါသည်။) “ယင်းကို ဘုရားသခင်ထံမှ လက်ခံခြင်း။” ဤစကားလေးခွန်းမှာ ပြောရန် လွယ်ကူသော်လည်း ယင်းတို့ထဲ၌ ပါဝင်သည့် သမ္မာတရားအား အမှန်တကယ် လက်တွေ့လုပ်‌ဆောင်ပုံမှာ တာဝန်ကို သင် သဘောထားပုံအပေါ် မူတည်သည်။ ငါတို့သည် တာဝန်ဟူသည် မည်သည့်အရာဖြစ်ကြောင်း ယခုတင် အဓိပ္ပာယ်ဖွင့်ဆိုခဲ့ကြသည်။ တာဝန်သည် ဘုရားသခင်ထံမှလာသည်။ ယင်းသည် ဘုရားသခင်အပ်နှံသည့် တာဝန်ပေးစေခိုင်းချက်တစ်ခု ဖြစ်သည်။ ယင်းမှာ သူ၏ စီမံခန့်ခွဲမှုအစီအစဉ်နှင့် လူ၏ ကယ်တင်ခြင်းဟူသည့် အလုပ်နှင့် ဆက်စပ်သည်။ ဤရှုထောင့်မှကြည့်လျှင် တာဝန်သည် ပြုမူကျင့်ကြံမှုနှင့်ဆိုင်သည့် သင်၏ တစ်ကိုယ်ရေ စည်းမျဉ်းများနှင့် ပတ်သက်မှု ရှိသလော။ ယင်းသည် သင်၏ တစ်ကိုယ်ရေ နှစ်သက်မှုများ၊ သင့်ဘဝ၏ အလေ့အထများ၊ သို့မဟုတ် သင့်ဘဝ၏ လုပ်ရိုးလုပ်စဉ်များနှင့် ပတ်သက်မှုရှိသလော။ စိုးစဉ်းမျှ မရှိချေ။ သို့ဆိုလျှင် တာဝန်သည် မည်သည့်အရာနှင့် ပတ်သက်သနည်း။ ယင်းမှာ သမ္မာတရားနှင့် ပတ်သက်သည်။ လူအချို့က “ဤတာဝန်ကို ကျွန်ုပ်အား ခန့်အပ်သည့်အတွက် ယင်းသည် ကျွန်ုပ်၏ကိုယ်ပိုင် အရေးကိစ္စဖြစ်သည်။ ထို့ပြင် ကျွန်ုပ်၌ တာဝန်ထမ်းဆောင်ခြင်းအတွက် အမြင့်ဆုံးသော စည်းမျဉ်းရှိကာ သင်တို့ မည်သူမျှ ယင်းကို မရှိချေ။ ဘုရားသခင်သည် လူတို့အား သူတို့၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် ဖြည့်ဆည်းရန် တောင်းဆိုသည်။ သို့သော် ဤအရာအပြင် ကျွန်ုပ်၌ ကျွန်ုပ်၏တာဝန်ကို မိမိ၏ကိုယ်ပိုင် အဓိက အလေးထားစရာကဲ့သို့ သဘောထားရန်နှင့် ယင်းကို ဝီရိယရှိရှိ လုပ်ဆောင်ပြီး အကောင်းဆုံးရလဒ်ရအောင် ကြိုးစားရန် ပို၍ပင် မြင့်မားသော စည်းမျဉ်းရှိသည်” ဟု ဆိုကြသည်။ ဤစည်းမျဉ်းမှာ မှန်ကန်သလော။ (မမှန်ကန်ပါ။) အဘယ့်ကြောင့် မှားသနည်း။ သင်သည် သင့်တာဝန်ကို ဘုရားသခင်ထံမှ လက်ခံပြီး သင့်အား သူအပ်နှံကြောင်း သင့်စိတ်နှလုံးထဲ၌ ရှင်းလင်းပါက ဤတာဝန်ပေးစေခိုင်းချက်ကို သင် မည်သို့ သဘောထားသင့်သနည်း။ ဤအရာသည် တာဝန်ထမ်းဆောင်ခြင်းဟူသည့် စည်းမျဉ်းများနှင့် ပတ်သက်သည်။ မိမိ၏တာဝန်ကို မိမိကိုယ်ပိုင်လုပ်ငန်းအဖြစ် သဘောထားခြင်းထက် ဘုရားသခင်၏ တာဝန်ပေးစေခိုင်းချက်အဖြစ် သဘောထားခြင်းက များစွာပို၍ မြင့်မြတ်သည်မဟုတ်လော။ ဤအရာနှစ်ခုမှာ ခြားနားသည် မဟုတ်လော။ အကယ်၍ သင်သည် သင့်တာဝန်ကို ဘုရားသခင်၏ တာဝန်ပေးစေခိုင်းချက်နှင့်ဆိုင်သော အရာတစ်ခု၊ ဘုရားသခင်ရှေ့၌ သင့်တာဝန်ကို ထမ်းဆောင်ခြင်းအဖြစ်သာမက တာဝန်ကို ထမ်းဆောင်ခြင်းအားဖြင့် ဘုရားသခင်အား ကျေနပ်အောင်လုပ်ခြင်းအဖြစ် သဘောထားပါက တာဝန်ထမ်းဆောင်ခြင်းနှင့်ဆိုင်သည့် သင်၏စည်းမျဉ်းမှာ ယင်းကို သင့်ကိုယ်ပိုင်လုပ်ငန်းအဖြစ် သဘောထားရန်သက်သက် မဟုတ်တော့ချေ။ သင်၏တာဝန်အပေါ်တွင် သင်ရှိသင့်သည့်၊ မှန်ကန်ပြီး ဘုရားသခင်၏ ရည်ရွယ်ချက်များနှင့်ညီသည်ဟုဆိုနိုင်သည့် သဘောထားသည် အဘယ်နည်း။ ပထမဦးစွာ သင်သည် ယင်းကို မည်သူက စီစဉ်သည်၊ မည်သည့် ခေါင်းဆောင်မှုအဆင့်က တာဝန်ပေးသည်ကို ပိုင်းခြားစိတ်ဖြာခြင်း မပြုရ၊၊ သင်သည် ယင်းကို ဘုရားသခင့်ထံမှ ခံယူသင့်သည်။ သင်သည် ယင်းကို ပိုင်းခြားစိတ်ဖြာခြင်း မပြုသင့်ဘဲ ဘုရားသခင့်ထံမှ ခံယူသင့်သည်။ ဤသည်မှာ ပထမအချက် ဖြစ်သည်။ ထို့အပြင် သင်၏တာဝန် မည်သို့ပင်ဖြစ်ပါစေ၊ အထက်အောက် မခွဲခြားနှင့်။ “ဤအလုပ်သည် ဘုရားသခင်ထံမှ အပ်နှံသည့်အလုပ်နှင့် ဘုရားသခင်အိမ်တော်၏ အလုပ်ဖြစ်သော်လည်း၊ အကယ်၍ ငါလုပ်ပါက လူအများက ငါ့ကိုအထင်သေးနိုင်သည်။ တစ်ပါးသူများက သူတို့အား ထင်ရှားစေသောအလုပ်ကို လုပ်ကြသည်။ ငါ့ကို မထင်ရှားစေဘဲ နောက်ကွယ်တွင် ကြိုးပမ်းအားထုတ်ရမည့် ဤအလုပ်ကို ငါ့အား ပေး၏၊ ဤသည်မှာ မျှတခြင်း မရှိ။ ဤတာဝန်ကို ငါလုပ်ဆောင်မည်မဟုတ်။ ငါ၏တာဝန်သည် သူတစ်ပါးတို့ရှေ့တွင် ငါ့အားထင်ရှားစေသောအလုပ် ဖြစ်ပြီး၊ ငါ့ကိုကျော်ကြားစေသောအလုပ် ဖြစ်ရမည်။ ထို့အပြင် အကယ်၍ ငါ မကျော်ကြားပါက သို့မဟုတ် မထင်ရှားပါက၊ ထိုအလုပ်မှ ငါအကျိုးအမြတ်ရဖို့နှင့် ရုပ်ပိုင်းဆိုင်ရာ အပူအပင်ကင်းဖို့ လိုသည်။” ဟု သင်ကပြောသည် ဆိုပါစို့။ ယင်းသည် လက်ခံနိုင်ဖွယ် သဘောထားလော။ ဇီဇာကြောင်ခြင်းဟူသည် ဘုရားသခင်ထံမှ အမှုအရာများကို လက်မခံခြင်း ဖြစ်သည်။ သင့်အကြိုက်များအတိုင်း ရွေးချယ်ခြင်းဖြစ်သည်။ ဤသည်မှာ သင်၏တာဝန်ကို လက်ခံခြင်းမဟုတ်၊ သင်၏တာဝန်ကို ငြင်းပယ်ခြင်းဖြစ်သည်။ ဘုရားသခင်အပေါ် သင့်ပုန်ကန်မှု၏ သရုပ်သကန်ဖြစ်၏။ ထိုကဲ့သို့သော ဇီဇာကြောင်မှုဟူသည် သင်၏ပုဂ္ဂိုလ်ရေးအကြိုက်များ၊ အလိုဆန္ဒများဖြင့် ရောနေသည်။ သင်သည် သင်၏ ဂုဏ်သိက္ခာနှင့် အဆင့်အတန်း၊ သင်တို့၏ ကိုယ်ပိုင်အကျိုးစီးပွားများနှင့် ထိုသို့သော အခြားအရာများကို အလေးထားသောအခါ သင်၏ တာဝန်အပေါ် သင၏ သဘောထားသည် ကျိုးနွံနာခံခြင်းနှင့်ဆိုင်သော သဘောထားတစ်ခု မဟုတ်ပေ။ သင်၏ တာဝန်အပေါ် မည်သို့သော သဘောထား ရှိသင့်သနည်း။ ပထမဦးစွာ သင်သည် ဤအလုပ်ကို မည်သူက တာဝန်ပေးခဲ့သည်ကို မဆန်းစစ်ရပေ။ ထိုအစား သင်သည် ယင်းကို ဘုရားသခင်ထံမှ ခံယူသင့်သည်၊ ယင်းမှာ ဘုရားသခင်၏ တာဝန်ပေးစေခိုင်းချက်ဖြစ်သည်၊ ယင်းမှာ သင်၏ တာဝန်ဖြစ်သည်၊ သင်သည် ဘုရားသခင်၏ စီစဉ်ညွှန်ကြားခြင်းများနှင့် စီစဉ်မှုများကို ကျိုးနွံနာခံပြီး သင်၏ တာဝန်ကို လက်ခံသင့်သည်။ ဒုတိယအနေဖြင့် အမြင့်အနိမ့်ကို မခွဲခြားပါနှင့်၊ တာဝန်၏ သဘောသဘာဝသည် မည်သို့ဖြစ်သည်၊ ယင်းက သင့်ကို ထင်ပေါ်စေသည်ဖြစ်စေ၊ မစေသည်ဖြစ်စေ၊ လူအများမြင်ကွင်းတွင် လုပ်ဆောင်ရသည်ဖြစ်စေ၊ နောက်ကွယ်တွင် လုပ်ဆောင်ရသည်ဖြစ်စေတို့ကို အရေးမစိုက်ပါနှင့်။ ဤအရာများကို အလေးမထားနှင့်။ ဤသဘောထားတွင် အခြားသော သွင်ပြင်လက္ခဏာတစ်ခုလည်း ရှိသည်၊ ယင်းမှာ ကျိုးနွံနာခံခြင်းနှင့် တက်ကြွစွာ ပူးပေါင်းဆောင်ရွက်ခြင်း ဖြစ်သည်။ တာဝန်တစ်ခုကို သင့်အား ပေးအပ်သောအခါ သင်သည် ယင်းကို လုပ်ဆောင်နိုင်သည်ဟု ခံစားရသော်လည်း အမှားလုပ်မိပါက ဖယ်ရှားရှင်းလင်းခြင်း ခံရမည်ကို ကြောက်ရွံ့သဖြင့် သင်သည် တွန့်ဆုတ်နေပြီး ရှေ့မဆက်ကြချေ။ ယင်းမှာ ကျိုးနွံနာခံသော သဘောထားတစ်ခုလော။ ဥပမာအားဖြင့် သင်၏ ညီအစ်ကိုမောင်နှမများက သင့်ကို ၎င်းတို့၏ ခေါင်းဆောင်အဖြစ် ရွေးချယ်သည်ဟု ဆိုကြပါစို့။ သင်သည် ရွေးချယ်ခံခဲ့ရသောကြောင့် ဤတာဝန်ကို ထမ်းဆောင်ရန် တာဝန်ရှိသည်ဟု ခံစားရသော်လည်း ဤတာဝန်အပေါ် သင်၏ သဘောထားသည် ထိုမျှ တက်ကြွခြင်းမရှိပေ။ အဘယ်ကြောင့် သင်သည် ထိုမျှ တက်ကြွခြင်းမရှိသနည်း။ ထိုအရာနှင့်ပတ်သက်ပြီး သင့်တွင် အတွေးများရှိသောကြောင့်ဖြစ်ပြီး “ခေါင်းဆောင်ဖြစ်ရသည်မှာ လုံးဝ ကောင်းသောအရာမဟုတ်။ ဓားသွားပေါ်တွင် လမ်းလျှောက်နေရသကဲ့သို့၊ သို့မဟုတ် ပါးလွှာသော ရေခဲပြင်တွင် နင်းနေရသကဲ့သို့ ဖြစ်သည်။ ငါသည် ကောင်းစွာလုပ်လျှင် ဆုလာဘ်ရှိမည်မဟုတ်သော်လည်း ကောင်းစွာမလုပ်လျှင် ပြုပြင်ခြင်းခံရမည်။ ပြီးလျှင် ပြုပြင်ခြင်းခံရခြင်းသည် အဆိုးဆုံးပင် မဟုတ်သေးပေ။ လူစားထိုးခံရလျှင်၊ သို့မဟုတ် ဖယ်ရှားရှင်းလင်းခြင်းခံရလျှင် မည်သို့ပြုမည်နည်း။ ထိုသို့ဖြစ်လျှင် ငါ့အတွက် အားလုံး ပြီးဆုံးသွားပြီမဟုတ်လော” ဟု ခံစားရသောကြောင့်ဖြစ်သည်။ ထိုအချိန်တွင် သင်က စိတ်ရှုပ်ထွေးလာသည်။ ဤသဘောထားမှာ အဘယ်နည်း။ ဤသည်မှာ သတိထားနေခြင်း၊ အထင်လွဲခြင်းဖြစ်သည်။ ဤသည်မှာ မိမိတို့၏ တာဝန်အပေါ် လူတို့ ရှိသင့်သည့် သဘောထားမဟုတ်ပေ။ ယင်းသည် စိတ်ဓာတ်ကျဆင်းစေပြီး အပျက်သဘောဆောင်သော သဘောထားဖြစ်သည်။ ဤသို့ဆိုလျှင် အပြုသဘောဆောင်သော သဘောထားက မည်သည့်အရာမျိုး ဖြစ်သင့်သနည်း။ (ကျွန်ုပ်တို့သည် ပွင့်လင်းသောစိတ်နှလုံးရှိပြီး ဘွင်းဘွင်းရှင်းရှင်း ရှိသင့်ကာ တာဝန်ယူရန် သတ္တိရှိသင့်သည်။) ယင်းသည် ကျိုးနွံနာခံမှုနှင့် တက်ကြွလိုလားသော ပူးပေါင်းလုပ်ဆောင်မှုနှင့်ဆိုင်သော အရာတစ်ခု ဖြစ်သင့်သည်။ သင်တို့ ပြောသည့်အရာမှာ အနည်းငယ် အဓိပ္ပာယ်မဲ့သည်။ သင်သည် ဤကဲ့သို့ အလွန်ကြောက်ရွံ့သောအခါ မည်သို့ ပွင့်လင်းသော စိတ်နှလုံးရှိပြီး ဘွင်းဘွင်းရှင်းရှင်း ရှိနိုင်မည်နည်း။ ထို့ပြင် တာဝန်ယူဖို့ သတ္တိရှိခြင်းဟူသည်မှာ မည်သည့်အရာကို ဆိုလိုသနည်း။ တာဝန်ယူဖို့ သတ္တိကို သင့်အား မည်သည့်စိတ်နေစိတ်ထားက ပေးမည်နည်း။ အကယ်၍ သင်သည် တစ်ခုခုမှားသွားပြီး ယင်းကို သင် မကိုင်တွယ်နိုင်မည်ကို အမြဲကြောက်ရွံ့နေကာ သင်သည် စိတ်ထဲမှ အနှောင့်အယှက်များစွာ ရှိပါက သင်သည် အခြေခံအားဖြင့် တာဝန်ယူဖို့ သတ္တိကင်းမဲ့မည် ဖြစ်သည်။ သင်တို့ ပြောပြသည့် “ပွင့်လင်းသော စိတ်နှလုံးရှိပြီး ဘွင်းဘွင်းရှင်းရှင်း ရှိခြင်း၊” “တာဝန်ယူဖို့ သတ္တိရှိခြင်း” သို့မဟုတ် “သေခြင်းတရားကို ရင်ဆိုင်ရလျှင်ပင် မည်သည့်အခါမျှ နောက်မဆုတ်ခြင်း” တို့သည် ဒေါသထွက်နေသော လူငယ်များ အော်ဟစ်သည့် ဆောင်ပုဒ်များနှင့် အနည်းငယ်တူပေသည်။ ဤဆောင်ပုဒ်များက လက်တွေ့ပြဿနာများကို ဖြေရှင်းနိုင်မည်လော။ ယခုလိုအပ်နေသည့် အရာမှာ မှန်ကန်သောသဘောထား ဖြစ်သည်။ မှန်ကန်သောသဘောထားကို ပိုင်ဆိုင်ရန်အတွက် သမ္မာတရား၏ ဤကဏ္ဍကို နားလည်ရမည်။ ဤသည်မှာ သင်၏ စိတ်ထဲမှ အခက်အခဲများကို ဖြေရှင်းပေးရန်နှင့် သင့်အား ဤတာဝန်ပေးစေခိုင်းချက်၊ ဤတာဝန်ကို ရှောရှောရှူရှူ လက်ခံခွင့်ပေးရန် တစ်ခုတည်းသော နည်းလမ်းဖြစ်သည်။ ဤသည်မှာ လက်တွေ့လုပ်ဆောင်မှုလမ်းကြောင်း ဖြစ်ပြီး၊ ဤအရာသည်သာ သမ္မာတရားဖြစ်သည်။ သင်သည် သင်ခံစားရသော ကြောက်ရွံ့မှုကို ကိုင်တွယ်ရန် “ပွင့်လင်းသော စိတ်နှလုံးရှိပြီး ဘွင်းဘွင်းရှင်းရှင်း ရှိခြင်း၊” “တာဝန်ယူရန် သတ္တိရှိခြင်း” ကဲ့သို့သော ဝေါဟာရများကို အသုံးပြုလျှင် ဤသည်မှာ ထိရောက်မှုရှိမည်လော။ (ရှိမည်မဟုတ်ပါ။) ဤသည်မှာ ဤအရာများသည် သမ္မာတရား မဟုတ်သကဲ့သို့ လက်တွေ့လုပ်ဆောင်မှုလမ်းကြောင်း မဟုတ်သည်ကိုလည်း ညွှန်ပြသည်။ “ငါသည် ပွင့်လင်းသော စိတ်နှလုံးရှိပြီး ဘွင်းဘွင်းရှင်းရှင်း ရှိသည်၊ အနိုင်မခံ အရှုံးမပေးသော ဝိညာဉ်ရင့်ကျက်မှုရှိသည်၊ ငါ၏ စိတ်နှလုံးထဲတွင် အခြားအတွေးများ သို့မဟုတ် မသန့်စင်သောအရာများ မရှိ၊ တာဝန်ယူရန် သတ္တိရှိသည်” ဟု သင် ဆိုနိုင်သည်။ အပြင်ပန်းတွင် သင်သည် သင့်တာဝန်ကို ယူသည်၊ သို့သော် နောက်တွင် အတန်ကြာ တွေးတောပြီးနောက်တွင် သင်သည် တာဝန်ယူဆောင်ရွက်နိုင်ခြင်းမရှိဟု ခံစားရဆဲဖြစ်သည်။ သင်သည် ကြောက်ရွံ့နိုင်နေသေးသည်။ ထို့အပြင် အခြားလူများ ပြုပြင်ခြင်းခံရသည်ကို သင်မြင်ရပြီး သင်သည် သားရေကြိုးကို ကြောက်ရွံ့သော အရိုက်ခံထားရသည့်ခွေးကဲ့သို့ ပို၍ပင် ကြောက်လာနိုင်သည်။ သင်၏ ဝိညာဉ်ရင့်ကျက်မှုသည် သေးငယ်လွန်းသည်၊ ဤတာဝန်သည် ကျယ်ပြန့်ပြီး ဖြတ်သန်းလို့မရနိုင်သော ချောက်နက်ကြီးတစ်ခုကဲ့သို့ ဖြစ်သည်ဟု တိုး၍ ခံစားရလိမ့်မည်။ အဆုံးတွင် ဤဝန်ထုပ်ကို သင်ခံယူနိုင်မည်မဟုတ်သေးပေ။ ဤအတွက်ကြောင့် ဆောင်ပုဒ်များကို ကြွေးကြော်ခြင်းသည် လက်တွေ့ပြဿနာများကို မဖြေရှင်းနိုင်ပေ။ ဤသို့ဆိုလျှင် ဤပြဿနာကို အမှန်တကယ်တွင် မည်သို့ ဖြေရှင်းနိုင်သနည်း။ သင်သည် သမ္မာတရားကို တက်ကြွစွာ ရှာဖွေသင့်ပြီး ကျိုးနွံနာခံ၊ ပူးပေါင်းလုပ်ဆောင်တတ်သော သဘောထားကို ခံယူရမည်။ ယင်းက ပြဿနာကို အပြည့်အဝ ဖြေရှင်းနိုင်သည်။ တွန့်ဆုတ်ခြင်း၊ ကြောက်ရွံ့ခြင်းနှင့် စိုးရိမ်ပူပန်ခြင်းသည် အသုံးမဝင်ပေ။ သင်က ထုတ်ဖော်ခံရပြီး ဖယ်ရှားရှင်းလင်းခံရခြင်း ရှိမရှိနှင့် ခေါင်းဆောင်ဖြစ်ခြင်းတို့ကြားတွင် ဆက်နွှယ်မှုတစ်ခုခု ရှိသလော။ သင်သည် ခေါင်းဆောင်မဟုတ်လျှင် သင်၏ ဖောက်ပြန်ပျက်စီးသော စိတ်သဘောထားက ပျောက်သွားမည်လော။ အနှေးနှင့် အမြန် သင်၏ ဖောက်ပြန်ပျက်စီးသော စိတ်သဘောထားကို သင် ဖြေရှင်းရမည်။ ထို့အပြင် သင်သည် ခေါင်းဆောင်မဟုတ်လျှင် လက်တွေ့လုပ်ဆောင်ရန် အခွင့်အလမ်းများပို၍ ရှိလိမ့်မည်မဟုတ်သကဲ့သို့၊ ဘဝတွင် စုံလင်ခြင်းခံရမည့် နည်းပါးသောအခွင့်အရေးများဖြင့် တိုးတက်မှုနှေးလိမ့်မည်။ ခေါင်းဆောင် သို့မဟုတ် အမှုဆောင်ဖြစ်ခြင်းတွင် အနည်းငယ်ပို၍ ဒုက္ခခံရခြင်းရှိသော်လည်း ယင်းက အကျိုးအမြတ်များစွာကိုလည်း ဆောင်ကြဉ်းပေးသည်။ သင်သည် သမ္မာတရားလိုက်စားခြင်း လမ်းကြောင်းကို လျှောက်နိုင်လျှင် စုံလင်ခြင်း ခံရနိုင်သည်။ ယင်းမှာ အလွန်ကြီးမြတ်သော ကောင်းချီးပါတကား။ ထို့ကြောင့် သင်သည် ကျိုးနွံနာခံပြီး တက်ကြွစွာ ပူးပေါင်းသင့်သည်။ ဤအရာမှာ သင်၏တာဝန်နှင့် ဝတ္တရားဖြစ်သည်။ ရှေ့လျှောက်လမ်း မည်သို့ ရှိပါစေ၊ သင်၌ ကျိုးနွံနာခံသည့် စိတ်နှလုံး ရှိသင့်သည်။ ဤသည်မှာ သင်၏တာဝန်ကို ထမ်းဆောင်ရာတွင် ထားရှိသင့်သည့် သဘောထားဖြစ်သည်။

လူတစ်ဦး၏ တာဝန်ကို ထမ်းဆောင်ခြင်းအကြောင်းအရာမှာ မည်သူ့အတွက်မျှ စိမ်းနေသည်မဟုတ်ပေ။ ယင်းမှာ အကြောင်းအရာသစ် မဟုတ်ပေ။ သို့ရာတွင် ဘုရားသခင်အား ယုံကြည်သူတို့အတွက် ဤအကြောင်းအရာက အလွန်ပင် အရေးကြီးသည်။ ယင်းမှာ နားလည်ထားပြီး ဝင်ရောက်ရမည့် သမ္မာတရားတစ်ခု ဖြစ်၏။ ဖန်ဆင်းခံများသည် ဖန်ဆင်းရှင်၏ အသိအမှတ်ပြုခြင်းကို မခံရမီ ၎င်းတို့၏တာဝန်ကို ကောင်းစွာ ထမ်းဆောင်ရမည်။ ထို့ကြောင့် လူတို့အနေဖြင့် တာဝန်ထမ်းဆောင်ခြင်းသည် မည်သည့်အရာကို ဆိုလိုကြောင်း နားလည်ရန်မှာ အလွန် အရေးကြီးခြင်းဖြစ်သည်။ တာဝန်ထမ်းဆောင်ခြင်းသည် သဘောတရားမျိုး မဟုတ်သကဲ့သို့ ကြွေးကြော်သံလည်း မဟုတ်ပေ။ ယင်းမှာ သမ္မာတရား၏ လက္ခဏာသွင်ပြင်တစ်ခုဖြစ်၏။ သို့ဆိုလျှင် တာဝန်ထမ်းဆောင်ခြင်းဟူသည် မည်သည့်အရာကို ဆိုလိုသနည်း။ ထို့ပြင် သမ္မာတရား၏ ဤလက္ခဏာသွင်ပြင်ကို နားလည်ခြင်းအားဖြင့် မည်သည့်ပြဿနာများကို ဖြေရှင်းပေးနိုင်သနည်း။ အနည်းဆုံးအနေဖြင့် ယင်းက ဘုရားသခင်၏ တာဝန်ပေးစေခိုင်းချက်ကို မည်သို့ လက်ခံပြီး သ‌ဘောထားသင့်သည်ဟူသည့် ကိစ္စကိုလည်းကောင်း၊ သင့်အား ဘုရားအပ်နှံခဲ့သည့် တာဝန်ပေးစေခိုင်းချက်ကို အပြီးသတ်သောအခါ မည်သည့်သဘောထားမျိုးနှင့် ဆုံးဖြတ်ချက်မျိုး ရှိသင့်သည်ဟူသည့် ကိစ္စကိုလည်းကောင်း ဖြေရှင်းပေးနိုင်သည်။ တစ်ချိန်တည်းတွင် လူတို့နှင့် ဘုရားသခင်ကြားမှ မူမမှန်သော ဆက်ဆံရေးအချို့ကို ဖြေရှင်းပေးမည်ဟုလည်း ဆိုနိုင်သည်။ လူအချို့သည် ၎င်းတို့၏တာဝန်များကို ထမ်းဆောင်ခြင်းအား အရင်းအနှီးအဖြစ် မြင်ကြသည်၊ အချို့က ၎င်းတို့၏တာဝန်များကို ထမ်းဆောင်ခြင်းအား ၎င်းတို့၏ကိုယ်ပိုင် ကိုယ်ရေးကိုယ်တာ အလုပ်များအဖြစ် မြင်ကြပြီး အချို့က ၎င်းတို့၏တာဝန်များကို ထမ်းဆောင်ခြင်းအား ၎င်းတို့၏ ကိုယ်ပိုင်အလုပ်နှင့် ကိုယ်ပိုင်လုပ်ငန်းတာဝန်များအဖြစ် မြင်ကြသည်၊ သို့တည်းမဟုတ် တာဝန်တစ်ခုကို ဝါသနာပါ၍လုပ်သော အလုပ်မျိုး၊ ဖြေဖျော်မှုမျိုး၊ သို့မဟုတ် အချိန်ဖြုန်းရန် ဝါသနာတစ်ခုမျိုးအဖြစ် မြင်ကြသည်။ တိုတိုပြောရလျှင် သင်၌ သင်၏တာဝန်အပေါ် မည်သည့်သဘောထား ရှိသည်ဖြစ်စေ ယင်းကို ဘုရားသခင်ထံမှ သင် လက်မခံပါက၊ ပြီးလျှင် ယင်းကို ဘုရားသခင်၏ စီမံခန့်ခွဲမှုအလုပ်အတွင်းရှိ ဖန်ဆင်းခံတစ်ဦး လုပ်ဆောင်သင့်သည့်၊ သို့မဟုတ် သူနှင့်အတူ ပူးပေါင်းလုပ်ဆောင်သင့်သည့် အလုပ်တစ်ခုအဖြစ် သင်သဘောမထားပါက သင်လုပ်ဆောင်နေသည့်အရာမှာ သင်၏တာဝန်ကို ထမ်းဆောင်ခြင်း မဟုတ်ပေ။ သင့်အနေဖြင့် တာဝန်ကို မိသားစုလုပ်ငန်းအဖြစ် သဘောထားခြင်းက မှန်ကန်သလော။ ယင်းကို ကိုယ်ပိုင်အလုပ် သို့မဟုတ် ကိုယ်ပိုင်ဝါသနာ၏ အစိတ်အပိုင်းအဖြစ် သဘောထားခြင်းက မှန်ကန်သလော။ ယင်းကို ကိုယ်ရေးကိုယ်တာ ကိစ္စတစ်ခုအဖြစ် သဘောထားခြင်းက မှန်ကန်သလော။ ဤအရာတစ်ခုမျှ မမှန်ချေ။ အဘယ့်ကြောင့် ဤအကြောင်းအရာများကို ထုတ်ပြောဖို့ လိုအပ်သနည်း။ ဤအကြောင်းအရာများအပေါ် မိတ်သဟာယပြုခြင်းဖြင့် မည်သည့်ပြဿနာ ပြေလည်သွားမည်နည်း။ ယင်းက လူတို့၌ မိမိတို့၏တာဝန်အ‌ပေါ် မမှန်ကန်သော သဘောထားများ ရှိခြင်းနှင့် ၎င်းတို့၏တာဝန်ကို ဝတ်ကျေတမ်းကျေ ထမ်းဆောင်သည့် နည်းလမ်းများ အမြောက်အမြား ရှိခြင်းနှင့်ဆိုင်သော ပြဿနာကို ဖြေရှင်းပေးမည် ဖြစ်သည်။ မိမိ၏တာဝန်အား ထမ်းဆောင်ခြင်းနှင့် ပတ်သက်သည့် သမ္မာတရား၏ လက္ခဏာသွင်ပြင်ကို နားလည်ခြင်းဖြင့်သာလျှင် မိမိတို့၏တာဝန်အပေါ် ထားရှိသည့် လူတို့၏ သဘောထားက ပြောင်းလဲမည်ဖြစ်သည်။ ၎င်းတို့၏ သဘောထားမှာ သမ္မာတရားနှင့် ဖြည်းဖြည်းချင်း လိုက်လျောညီထွေ ရှိလာပြီး ဘုရားသခင်၏ တောင်းဆိုချက်များကို ဖြည့်ဆည်းပြီး သူ၏ ရည်ရွယ်ချက်များနှင့် ကိုက်ညီမည်ဖြစ်သည်။ အကယ်၍ လူတို့သည် ၎င်းတို့၏တာဝန်အား ထမ်းဆောင်ခြင်းနှင့်ပတ်သက်သည့် သမ္မာတရား၏ လက္ခဏာသွင်ပြင်ကို နားမလည်ပါက ၎င်းတို့၏တာဝန်နှင့် ၎င်းတို့၏တာဝန်နောက်ကွယ်မှ စည်းမျဉ်းများအပေါ် ထားရှိသည့် ၎င်းတို့၏သဘောထားတွင် ပြဿနာများ ဖြစ်ပေါ်လာမည်ဖြစ်ပြီး ၎င်းတို့သည် တာဝန်ထမ်းဆောင်ခြင်း၏ ရလဒ်ကို ရရှိနိုင်မည်မဟုတ်ပေ။ တာဝန်များဟူသည် လူတို့အား ဘုရားသခင်အပ်နှံသည့် တာဝန်ပေးစေခိုင်းချက်များ ဖြစ်သည်။ ယင်းတို့သည် လူတို့ ပြီးမြောက်သင့်သည့် အထူးတာဝန်များ ဖြစ်သည်။ သို့ရာတွင် တာဝန်ဟူသည်မှာ သင်၏ ကိုယ်ရေးကိုယ်တာ လုပ်ငန်းမဟုတ်သည့်အပြင် သင့်အနေဖြင့် လူအုပ်ထဲတွင် ထင်ပေါ်ဖို့အတွက် ခုတုံးတစ်ခုလည်း မဟုတ်သည်မှာ သေချာသည်။ လူအချို့က ၎င်းတို့၏တာဝန်များကို ၎င်းတို့၏ကိုယ်ပိုင် လုပ်ငန်းကို လုပ်ဆောင်ဖို့နှင့် အုပ်စုများဖွဲ့ဖို့ အခွင့်အရေးများအဖြစ် အသုံးချတတ်သည်၊ သူတို့အနေဖြင့် သူတို့၏တာဝန်များကို ဆောင်ရွက်နေသရွေ့ သူတို့သည် ဘုရားသခင်၏အိမ်တော်နှင့် လူသားအတွက် ဘုရားသခင်စီမံပေးသည့် အံ့သြဖွယ်ကောင်းသော ခရီးဆုံးပန်းတိုင်ကို မျှဝေခံစားကြရလိမ့်မည်ဟု တွေးထင်လျက် အချို့က မိမိတို့၏ အလိုဆန္ဒများကို ထမ်းဆောင်ရန် အချို့က မိမိတို့အထဲတွင် ခံစားရသော လစ်ဟာမှုများကို ပြည့်စေရန်နှင့် အချို့က မိမိတို့၏ ကံကိုယုံ၍ ဆူးပုံနင်းသော စိတ်ထားကို ကျေနပ်စေရန် မိမိတို့၏ တာဝန်များကို အခွင့်အရေးများအဖြစ် အသုံးချတတ်ကြလေသည်။ တာဝန်နှင့်ပတ်သက်၍ ထိုသို့သော သဘောထားများမှာ မမှန်ကန်ပေ။ ယင်းတို့က ဘုရားသခင်ကို စက်ဆုပ်ရွံရှာစေသဖြင့် အဆောတလျင် ဖြေရှင်းရမည်ဖြစ်သည်။

တာဝန်သည် မည်သည့်အရာဖြစ်သည်၊ လူတို့သည် ၎င်းတို့၏တာဝန်ကို မည်သို့သဘောထားသင့်သည်၊ တာဝန်အပေါ် ၎င်းတို့ရှိသင့်သည့် သဘောထားများ၊ အမြင်များနှင့် ပတ်သက်၍ ဤအရေးကိစ္စများကို အဓိကအားဖြင့် မိတ်သဟာယပြုခဲ့ပြီးသား ဖြစ်သည်။ သင်တို့အားလုံးသည် ဤအရာများကို ဂရုတစိုက် ဆင်ခြင်သင့်သည်။ ဤလက္ခဏာသွင်ပြင်များရှိ သမ္မာတရားများကို နားလည်ခြင်းမှာ အရေးကြီးဆုံးနှင့် အလျင်အလိုဆုံးဖြစ်၏။ ယခုအခါတွင် သင်တို့အနေဖြင့် နားလည်ဖို့အလိုအပ်ဆုံး သမ္မာတရားမှာ အဘယ်နည်း။ တစ်ဖက်တွင် ဤလက္ခဏာသွင်ပြင်ရှိ ရူပါရုံများနှင့် ဆက်စပ်နေသည့် သမ္မာတရားများကို သင် နားလည်ဖို့လိုကာ နောက်တစ်ဖက်တွင် သင်သည် လက်တွေ့လုပ်ဆောင်မှုနှင့် လက်တွေ့ဘဝထဲရှိ ဤသမ္မာတရားများနှင့် ပတ်သက်၍ နားလည်မှုလွဲခြင်းများနှင့် လွဲချော်သော သဘောပေါက်နားလည်မှုများ မည်သည့်နေရာ၌ ရှိကြောင်းကို နားလည်ဖို့လိုသည်။ သင်သည် တာဝန်ထမ်းဆောင်ခြင်းနှင့်ဆိုင်သည့် သမ္မာတရားများပါဝင်သော အရေးကိစ္စများကို ကြုံတွေ့ရသောအခါ ဤနှုတ်ကပတ်တော်များနှင့် သမ္မာတရားများက သင်၏ စိတ်တွင်းအခြေအနေကို ဖြေရှင်းပေးနိုင်လျှင် ဤအရာက သင်သည် မိတ်သဟာယပြုထားပြီးသည့် အကြောင်းအရာကို အမှန်တကယ်ပင် လုံးစေ့ပတ်စေ့ နားလည်ပြီးဖြစ်ကြောင်း သက်သေပြသည်။ အကယ်၍ ယင်းတို့က သင်၏ တာဝန်ထမ်းဆောင်ခြင်းနှင့်ဆိုင်သည့် ကိစ္စများရှိ သင် နေ့စဉ် ရင်ဆိုင်ရသည့် အခက်အခဲများကို မဖြေရှင်းပေးနိုင်လျှင် သင်သည် ဤသမ္မာတရားများထဲသို့ မဝင်ရောက်ရသေးကြောင်း ယင်းက ပြသသည်။ ဤသမ္မာတရားများကို နာယူပြီးနောက်တွင် သင်တို့သည် ယင်းတို့ကို အနှစ်ချုပ်ကာ ဆင်ခြင်သုံးသပ်ပြီးပြီလော။ သင်မှတ်သားထားလိုက်သည့် အချိန်အခိုက်အတန့်တိုင်းတွင် သင်နားလည်သော်လည်း အချိန်ကုန်လွန်သည်နှင့်အမျှ ယင်းတို့ကို မည်သည့်အခါမျှ မကြားဖူးသည့်အလား မေ့လျော့သွားသည်မှာ ဟုတ်သလော။ (ဟုတ်ပါသည်။) ဤသည်မှာ သင်တို့ကိုယ်တိုင် ဝင်ရောက်မှုစိုးစဉ်းမျှပင် မရှိသောကြောင့် ဖြစ်သည်။ အခြေခံအားဖြင့် သင်တို့ လက်တွေ့လုပ်ဆောင်သည့်အရာမှာ ဤသမ္မာတရားများနှင့် မည်သည့်အရာမျှ မသက်ဆိုင်သည့်အပြင် သမ္မာတရားနှင့် လုံးလုံးလျားလျား ဆက်စပ်မှု မရှိပေ။ အမှန်တွင် တာဝန်ထမ်းဆောင်ခြင်းနှင့်ဆိုင်သည့် ဤသမ္မာတရားများမှာ ဘုရားသခင်အား ယုံကြည်ခြင်းဖြစ်စဉ်၌ လူတစ်ဦး နားလည်ပြီး ဝင်ရောက်သင့်သည့် အခြေခံအကျဆုံး သမ္မာတရားများပင် ဖြစ်သည်။ အကယ်၍ သမ္မာတရားနှုတ်ကပတ်တော်များကို ကြားနာပြီးနောက် မရှင်းမလင်းဖြစ်ကာ နားဝေတိမ်တောင်ဖြစ်နေသေးလျှင် သင်၏ အစွမ်းအစမှာ တကယ်ပင် အလွန်ညံ့ဖျင်းလွန်းနေပြီး ဝိညာဉ်ရင့်သန်မှု လုံးလုံး မရှိချေ။ သင်သည် ဘုရားသခင်၏ နှုတ်ကပတ်တော်များကို ဖတ်ရှုခြင်း၊ ဆုတောင်းခြင်းနှင့် စုဝေးပွဲများကို တက်ခြင်းတို့ကိုသာ လုပ်နိုင်မည်။ သင်သည် ဘာသာရေးယုံကြည်မှု၌ ပါဝင်သောသူတစ်ဦးကဲ့သို့ပင် သင့်အားစေခိုင်းသည့်အရာ မည်သည့်အရာကိုမဆို ပြုလုပ်သည်။ ဤသည်မှာ သင်၌ အသက်ဝင်ရောက်မှု မရှိသည့်အပြင် ဝိညာဉ်ရင့်သန်မှုလည်း မည်သို့မျှ မရှိသည်ကို ဆိုလိုသည်။ ဝိညာဉ်ရင့်သန်မှု မရှိခြင်းဆိုသည်မှာ မည်သည့်အရာကို ဆိုလိုသနည်း။ ဘုရားသခင်အား ယုံကြည်ခြင်းနှင့် တာဝန် ထမ်းဆောင်ခြင်း ဖြစ်စဉ်တွင် လူတစ်ဦးက သင့်ကို လှည့်စားသရွေ့ သင်သည် သူ့နောက်ကိုလိုက်ပြီး ဘုရားသခင်ကို မယုံကြည်တော့ပေ။ အကယ်၍ သင်သည် အမှားတစ်ခုခု ပြုလုပ်ကာ လူတစ်ဦးက သင့်အား အနည်းငယ် ပြုပြင်လျက် အတော်လေး ခက်ထန်သည့်ပုံစံဖြင့် စကားပြောပါက သင်သည် ယုံကြည်မှုကို စွန့်လွှတ်ကောင်း စွန့်လွှတ်နိုင်သည်။ အကယ်၍ သင့်ဘဝ၌ ဆုတ်ဆိုင်းမှုများ သို့မဟုတ် အခက်အခဲအမျိုးမျိုးကို ကြုံတွေ့ရပါက သင်သည် ဘုရားသခင်နှင့်ပတ်သက်၍ မကျေမနပ် ပြောကောင်းပြောနိုင်ပြီး ဘုရားသခင်က သင့်ကို ကျေးဇူးတော် ပေးသနားခြင်း သို့မဟုတ် သင်၏အခက်အခဲများအား ဖြေရှင်းပေးနေခြင်း မရှိကြောင်း တွေ့ရသဖြင့် သင်သည် လှည့်ထွက်သွားပြီး ဘုရားအိမ်တော်ကို စွန့်ခွာလျက် ယုံကြည်ခြင်းကို ရပ်တန့်ပစ်နိုင်သည်။ အကယ်၍ သင်သည် တာဝန်ထမ်းဆောင်ခြင်းနှင့် ဆိုင်သော သမ္မာတရားများထဲမှ ဤအခြေခံအကျဆုံးဖြစ်သည့် သမ္မာတရား၏ လက္ခဏာသွင်ပြင်အချို့ထဲသို့ ဝင်ရောက်ပြီးဖြစ်လျှင် ယင်းက သင်သည် သမ္မာတရားနှင့် ဆက်နွှယ်နေပြီဖြစ်ကြောင်း သက်သေပြသည်။ သင်သည် သမ္မာတရားစစ်မှန်မှုနှင့် ဆက်နွှယ်နေပြီးသားဖြစ်ကာ ဝင်ရောက်မှုအချို့ ပြုလုပ်ထားပြီဖြစ်သည်။ အကယ်၍ သင်သည် ဤသမ္မာတရားစစ်မှန်မှုနှင့် ပတ်သက်၍ စိုးစဉ်းမျှပင် မဆိုထားနှင့် မည်သည့်အရာမျှ မရှိလျှင် ယင်းက သမ္မာတရားသည် သင့်စိတ်နှလုံးထဲ၌ အမြစ်မတွယ်သေးကြောင်း သက်သေပြသည်။

တာဝန်သည် အတိအကျ မည်သည့်အရာဖြစ်ကြောင်း လူတို့အား နားလည်ခွင့်ပေးရန်အတွက် တာဝန်သည် မည်သည့်အရာ ဖြစ်သည်ကိုသာမက တာဝန်၏ ဇာစ်မြစ်များနှင့် ဖြစ်ပေါ်လာခြင်းတို့ အကြောင်းကို ယခုလေးတင် ငါ မိတ်သဟာယပြုပြီးဖြစ်သည်။ ဤအရာကို သိရာ၌ မည်သည့်အကျိုးကျေးဇူးများ ရှိသနည်း။ လူတို့က တာဝန်သည် မည်သည့်အရာဖြစ်ကြောင်းနှင့် ပတ်သက်သည့် သမ္မာတရားကို နားလည်သည်နှင့်တစ်ပြိုင်နက် ၎င်းတို့သည် တာဝန်၏ အရေးကြီးပုံကို သိကြမည်ဖြစ်သည်။ အနည်းဆုံးအနေဖြင့် စိတ်နှလုံးအတွင်းထဲ၌ ၎င်းတို့သည် တာဝန်အပေါ် မှန်ကန်သော သဘောထား ရှိသင့်ကြောင်းနှင့် ၎င်းတို့သည် စိတ်ကူးပေါက်လျှင် ပေါက်သလို ပြုမူလုပ်ဆောင်၍ မရကြောင်း ခံစားမိကြမည်ဖြစ်သည်။ အနည်းဆုံး ဤအယူအဆသည် ၎င်းတို့၏စိတ်ထဲတွင် ရှိမည်ဖြစ်သည်။ တာဝန်ဟူသည် သင်ထမ်းဆောင်သင့်သည့် အရာဖြစ်ပြီး သင့်အား ဘုရားသခင်ပေးသည့် တာဝန်ပေးစေခိုင်းချက်နှင့် အထူးတာဝန် ဖြစ်သော်လည်း ယင်းသည် သင်၏ ကိုယ်ရေးကိုယ်တာ အရေးကိစ္စ မဟုတ်သကဲ့သို့ သင်၏ကိုယ်ပိုင်အလုပ်လည်း မဟုတ်ပေ။ ဤသည်မှာ ရှေ့နောက်မညီသလို ထင်ရနိုင်သော်လည်း ယင်းမှာ အမှန်တကယ် သမ္မာတရားဖြစ်သည်။ သမ္မာတရားဖြစ်သည့် မည်သည့်အရာမဆို လူတို့၏ လက်တွေ့လုပ်ဆောင်မှု၊ ဝင်ရောက်မှုတို့နှင့် ဆက်စပ်သည့် ယင်း၏ လက်တွေ့အပိုင်းသာမက ဘုရားသခင်၏ သတ်မှတ်ချက်များလည်း ရှိသည်။ ယင်းက အနှစ်မမဲ့ပေ။ ဤသည်မှာ သမ္မာတရား ဖြစ်သည့်ပုံဖြစ်သည်။ ဤသမ္မာတရားစစ်မှန်မှုအား တွေ့ကြုံခြင်းနှင့် ဝင်ရောက်ခြင်းဖြင့်သာလျှင် သင်သည် သမ္မာတရား၏ ဤလက္ခဏာသွင်ပြင်ကို တိုး၍ နားလည်နိုင်သည်။ အကယ်၍ သင်သည် သမ္မာတရားကို အမြဲတမ်း မေးခွန်းထုတ်ပြီး သံသယများထားကာ မပြတ် စေ့စေ့စပ်စပ် စစ်ဆေးပြီး ပိုင်းခြားစိတ်ဖြာလျှင် သမ္မာတရားသည် သင့်အတွက် မည်သည့်အခါမျှ သမ္မာတရား ဖြစ်မည်မဟုတ်ချေ။ ယင်းသည် သင်၏ တကယ့်ဘဝနှင့် ဆက်စပ်မည် မဟုတ်သည့်အပြင် သင်နှင့်ပတ်သက်သည့် မည်သည့်အရာကိုမျှ ပြောင်းလဲပေးနိုင်မည် မဟုတ်ပေ။ အကယ်၍ လူတစ်ဦးသည် သူ၏စိတ်နှလုံးအတွင်းထဲ၌ သမ္မာတရားကို လက်ခံပြီး ထိုသမ္မာတရားကို ရှင်သန်ခြင်းနှင့် ပြုမူဆောင်ရွက်ခြင်းတို့အတွက် လမ်းညွှန်အဖြစ်၊ ပြုမူနေထိုင်ခြင်းနှင့် ဘုရားသခင်အား ယုံကြည်ခြင်းအတွက် လမ်းညွှန်အဖြစ် ခံယူပါက သမ္မာတရားသည် သူ၏ အသက်တာကို ပြောင်းလဲပေးမည်ဖြစ်သည်။ ယင်းက သူ၏ ဘဝပန်းတိုင်များ၊ သူ၏ ဘဝဦးတည်ချက်များနှင့် လောကကြီးနှင့် ပေါင်းသင်းဆက်ဆံပုံကို ပြောင်းလဲပေးမည် ဖြစ်သည်။ ဤသည်မှာ သမ္မာတရား၏ အကျိုးသက်ရောက်မှုဖြစ်၏။ တာဝန်သည် မည်သည့်အရာဖြစ်သည်ကို နားလည်ခြင်းသည် လူတို့အတွက် မိမိတို့၏တာဝန်ထမ်းဆောင်ရာ၌ ကြီးစွာသော အကျိုးကျေးဇူးနှင့် အထောက်အကူ ဖြစ်စေမည်မှာ သေချာ၏။ အနည်းဆုံးအနေဖြင့် အကြင်သူသည် တာဝန်ဟူသည်မှာ ဘုရားသခင်ကို ယုံကြည်သူတိုင်းအတွက် အလွန် အရေးကြီးကြောင်း၊ ကယ်တင်ခြင်းနှင့် စုံလင်အောင်ပြုခြင်းခံရဖို့အတွက် စိတ်ဝင်စားသော သို့မဟုတ် တိကျသော သတ်မှတ်ချက်များ သို့မဟုတ် ရည်မှန်းချက်များ ရှိသောသူတို့အတွက် ပို၍ပင် ကြီးမားသော အရေးပါမှုရှိကြောင်းကို သိမည်ဖြစ်သည်။ ဤသည်မှာ ကယ်တင်ခံရဖို့အတွက် လူတိုင်းနားလည်သင့်သည့် အခြေခံအကျဆုံးသော သမ္မာတရားဖြစ်ပြီး ယင်းမှာ လူတစ်ဦးဝင်ရောက်သင့်သည့် အခြေခံအကျဆုံးသော သမ္မာတရားလည်း ဖြစ်သည်။ အကယ်၍ သင်က တာဝန်သည် မည်သည့်အရာဖြစ်ကြောင်း နားမလည်ပါက တာဝန်ကို ကောင်းမွန်စွာ မည်သို့ဖြည့်ဆည်းရမည်ဖြစ်ကြောင်း သိမည်မဟုတ်သကဲ့သို့ တာဝန်ကို ခံယူပြီး သ‌ဘောထားရမည့် စိတ်ထားအမှန်ကိုလည်း သိမည်မဟုတ်ပေ။ ဤသည်မှာ အန္တရာယ်ရှိကာ တစ်ဖက်တွင် သင်သည် တာဝန်ကို ကောင်းစွာ ဖြည့်ဆည်းနိုင်ဖွယ် ရှိမည်မဟုတ်သည့်အပြင် စိတ်ကူးပေါက်သလို ဝတ်ကျေတမ်းကျေ ဖြစ်စွာ ပြုမူလုပ်ဆောင်မည် ဖြစ်သည်။ နောက်တစ်ဖက်တွင် သင်သည် အသင်းတော်၏ အလုပ်ကို ဖျက်ဆီးပြီး နှောင့်ယှက်သည့် အရာများကို ပြုလုပ်ကောင်း ပြုလုပ်နိုင်သည်၊ သို့မဟုတ် ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို ဖောက်ဖျက်သည့် ဆိုးယုတ်သော လုပ်ရပ်များကိုပင် ကျူးလွန်ကောင်း ကျူးလွန်နိုင်သည်။ အတော်ပင် သတိထားလျက် ဆိုရလျှင် ဆင်ခြင်သုံးသပ်ခြင်းအတွက် သင့်ကို သီးသန့်ခွဲထားကောင်း ခွဲထားနိုင်ပြီး ကြီးလေးသော ကိစ္စများတွင် ဖယ်ရှားရှင်းလင်းခြင်း ခံရနိုင်သည်။ ထို့ကြောင့် တာဝန်သည် မည်သည့်အရာဖြစ်ကြောင်း နားလည်ခြင်းသည် သမ္မာတရား၏ တကယ့်အခြေခံ လက္ခဏာသွင်ပြင် ဖြစ်လင့်ကစား လူတစ်ဦး၏ ကယ်တင်ခြင်းနှင့်လည်း ဆက်စပ်နေသည်။ ယင်းက မဆီမဆိုင်ဖြစ်ခြင်း မဟုတ်၊ ဤသည်မှာ အလွန်အရေးကြီးသည်။ တာဝန်သည် မည်သည့်အရာဖြစ်သည်ကို နားလည်ပြီးနောက် ယင်းမှာ အယူဝါဒတစ်ခုကို ရင်းနှီးသည့်ကိစ္စသာ မဟုတ်ပေ။ ရည်ရွယ်ထားသော ရလဒ်မှာ လူတို့အနေဖြင့် ဘုရားသခင်၏ ရည်ရွယ်ချက်များကို သဘောပေါက်ရန်နှင့် ၎င်းတို့၏တာဝန်ကို မှန်ကန်သော သဘောထားဖြင့် မှတ်ယူရန်အတွက် အခွင့်ပေးဖို့ဖြစ်သည်။ တာဝန်တစ်ခုခုကို ထမ်းဆောင်ရာ၌ လုံ့လစိုက်ထုတ်ရုံမျှဖြင့် ရလဒ် ရရှိနိုင်မည်မဟုတ်။ တာဝန်ကို လုံ့လစိုက်ထုတ်ရုံမျှဖြင့် ကောင်းမွန်စွာ ဖြည့်ဆည်းနိုင်သည်ဟု အမြဲစဉ်းစားခြင်းက ဝိညာဉ်ရေးရာ သိနားလည်ခြင်း ကင်းမဲ့သည်ကို ပြသသည်။ အမှန်တွင် တာဝန်ထမ်းဆောင်ခြင်း၌ အသေးစိတ်အချက်များ အကျုံးဝင်ကာ စိတ်ဓာတ်အမှန်၊ လက်တွေ့လုပ်ဆောင်မှု စည်းမျဉ်းများနှင့် စစ်မှန်သော ကျိုးနွံနာခံမှုရှိခြင်းသာမက ဝိညာဉ်ရေးရာ ဉာဏ်ပညာကို ပိုင်ဆိုင်ခြင်းတို့လည်း ပါဝင်သည်။ လူတစ်ဦး၌ သမ္မာတရား၏ ဤလက္ခဏာသွင်ပြင်များ ရှိသောအခါမှသာ သူ၏ တာဝန်များကို ကောင်းစွာ ဖြည့်ဆည်းနိုင်ပြီး တာဝန်ကို ဝတ်ကျေတမ်းကျေဖြင့် ထမ်းဆောင်ခြင်းဟူသည့် ပြဿနာကို အပြည့်အဝ ဖြေရှင်းနိုင်သည်။ မိမိတို့၏ တာဝန်အပေါ် သဘောထားအမှန်မရှိသော သူတို့သည် သမ္မာတရားစစ်မှန်မှု ကင်းမဲ့သော လူတို့ဖြစ်ကြသည်။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံးမရှိသည့် လူတို့ဖြစ်ပြီး အသိစိတ်နှင့် ဆင်ခြင်တုံတရား ကင်းမဲ့ကြသည်။ ထို့အတွက်ကြောင့် ဘုရားသခင်နောက် လိုက်ဖို့အတွက် လူတစ်ဦးသည် တာဝန်ထမ်းဆောင်ခြင်း၏ အဓိပ္ပာယ်ကို နားလည်ရမည်။ ဤသည်မှာ ဘုရားသခင်နောက်လိုက်ခြင်းအတွက် အရေးပါလှသည်။

တာဝန်သည် မည်သည့်အရာဖြစ်ကြောင်းနှင့် ယင်း၏ ဇာစ်မြစ်များကို နားလည်ပြီးနောက် သင်သည် လူ့အဖွဲ့အစည်းထဲ၌ တာဝန်၏သဘာဝနှင့် အလုပ်၏သဘာဝကို ခွဲခြားနိုင်မည်ဖြစ်သည်။ သင့်အား ဘုရားအိမ်တော်မှ အပ်နှံထားသော အလုပ်ကို တာဝန်တစ်ခုအဖြစ် သဘောထားခြင်းနှင့် လောကီအလုပ်အဖြစ် သဘောထားခြင်းကြားမှ ခွဲခြားသိမြင်နိုင်သောအချက်မှာ အဘယ်နည်း။ အကယ်၍ သင်သည် ယင်းကို တာဝန်တစ်ခုဖြစ် သဘောထားပါက သင်သည် ဘုရားသခင်၏ ရည်ရွယ်ချက်များနှင့် သမ္မာတရားကို ရှာဖွေဖို့လိုသည်။ “ဤသည်မှာ ကျွန်ုပ်၏တာဝန်ဖြစ်သောကြောင့် ယင်းကို မည်ကဲ့သို့ လုပ်ဆောင်သင့်သနည်း။ ဘုရားသခင်က မည်သည့်အရာကို တောင်းဆိုသနည်း။ အသင်းတော်၏ စည်းမျဉ်းစည်းကမ်းများမှာ မည်သည့်အရာများနည်း။ ယင်း၏ နောက်ကွယ်မှ စည်းမျဉ်းများနှင့် ပတ်သက်၍ ကျွန်ုပ်ရှင်းလင်းဖို့လိုသည်” ဟု သင်ဆိုလိမ့်မည်။ ဤပုံစံအတိုင်း လက်တွေ့လုပ်ဆောင်ခြင်းကသာ သင်၏တာဝန်အား မှတ်ယူသည့်အပေါ် မှန်ကန်သော သဘောထား ဖြစ်သည်။ ဤအရာကသာလျှင် လူတို့အနေဖြင့် သူတို့၏တာဝန်အပေါ် ရှိသင့်သည့် သဘောထားဖြစ်သည်။ သို့သော် လောကီအလုပ် သို့မဟုတ် ၎င်းတို့၏ ကိုယ်‌ရေးကိုယ်တာ ဘဝများထဲမှ ကိစ္စများကို ကိုင်တွယ်ဖြေရှင်းရာ၌ လူတို့သည် မည်သည့်သဘောထားမျိုး ရှိသင့်သနည်း။ သို့ဆိုလျှင် သမ္မာတရား သို့မဟုတ် စည်းမျဉ်းများကို ရှာဖွေဖို့ လိုအပ်ချက်တစ်ခုခု ရှိသလော။ သင်သည် စည်းမျဉ်းများကိုပါ ရှာဖွေကောင်းရှာဖွေနိုင်သော်လည်း ယင်းတို့သည် ငွေပို၍ရှာခြင်း၊ သာယာသောဘဝတစ်ခုဖြင့် အသက်ရှင်ခြင်း၊ ဥစ္စာဓနကို စုဆောင်းမိခြင်း၊ အောင်မြင်မှုကို ရရှိခြင်း၊ ကျော်ကြားမှုနှင့် အကျိုးအမြတ် နှစ်ခုလုံးကို ရရှိခြင်းဟူသည့် ဤကဲ့သို့သော စည်းမျဉ်းများသာလျှင် ဖြစ်မည်ဖြစ်သည်။ ဤစည်းမျဉ်းများမှာ လုံးလုံးလျားလျား လောကီဆန်လျက် မျက်မှောက် ရေပန်းစားမှုများနှင့် သက်ဆိုင်လေသည်။ ယင်းတို့မှာ စာတန်နှင့် ဆိုးယုတ်သော ဤလူသားမျိုးနွယ်တို့၏ စည်းမျဉ်းများပင် ဖြစ်ကြသည်။ တာဝန်ထမ်းဆောင်ခြင်း၏ စည်းမျဉ်းများမှာ အဘယ်နည်း။ ယင်းတို့က ဘုရားသခင်၏ သတ်မှတ်ချက်များနှင့် လုံးဝ ကိုက်ညီရမည်။ ယင်းတို့သည် သမ္မာတရားနှင့် ဘုရားသခင်၏ သတ်မှတ်ချက်တို့နှင့် အတွင်းကျကျ ဆက်စပ်နေပြီး သမ္မာတရားမှလည်းကောင်း ဘုရားသခင်၏ သတ်မှတ်ချက်များမှလည်းကောင်း ခွဲခြား၍မရပေ။ ဆန့်ကျင်ဘက်အနေဖြင့် ကမ္ဘာပေါ်၌ လူတို့ပါဝင်သော သက်မွေးမှုလုပ်ငန်းများ သို့မဟုတ် အလုပ်များသည် သမ္မာတရား သို့မဟုတ် ဘုရားသခင်၏ သတ်မှတ်ချက်များနှင့် မည်သည့်အရာမျှ မသက်ဆိုင်ပေ။ သင်သည် အတော်ပင် တတ်စွမ်းနိုင်ကာ အခက်အခဲကို သည်းခံလိုစိတ်ရှိပြီး ဇွဲလုံ့လရှိ၍ ဆိုးယုတ်သည့်အပြင် ရဲတင်းနေသရွေ့ လူ့အဖွဲ့အစည်းတွင် ထင်ပေါ်နိုင်ပြီး ကြီးမားသော သက်မွေးမှုလုပ်ငန်းတစ်ခုကိုပင် တည်ဆောက်ကောင်း တည်ဆောက်နိုင်မည် ဖြစ်သည်။ သို့ရာတွင် ဤစည်းမျဉ်းများနှင့် ဒဿနအမြင်များကို ဘုရားအိမ်တော်၌ မလိုအပ်ပေ။ ဘုရားအိမ်တော်၌ သင်သည် မည်သည့်တာဝန်မျိုးကို ထမ်းဆောင်ရပါစေ၊ ယင်းတာဝန်၏ သဘာဝက မည်သည့်အရာဖြစ်ပါစေ၊ ယင်းသည် မြင့်မားပုံပေါ်သည်ဖြစ်စေ၊ နိမ့်ကျပုံပေါ်သည်ဖြစ်စေ၊ မြင့်မြတ်ပုံပေါ်သည်ဖြစ်စေ အညတရဖြစ်သည့်ပုံပေါ်သည်ဖြစ်စေ၊ ယင်းသည် ထင်ပေါ်သည်ဖြစ်စေ၊ မှေးမှိန်သည်ဖြစ်စေ၊ ယင်းကို ဘုရားသခင်မှ သင့်အား အပ်နှံသည်ဖြစ်စေ၊ အသင်းတော်ခေါင်းဆောင်တစ်ဦးမှ သင့်အား ချမှတ်ပေးသည်ဖြစ်စေ၊ ဘုရားအိမ်တော်က သင့်အား မည်သည့်အလုပ်ကို ချမှတ်သည်ဖြစ်စေ သင့်အလုပ်ကို လုပ်ဆောင်ရာ၌ သင်လိုက်နာသည့် စည်းမျဉ်းများက သမ္မာတရား၏ စည်းမျဉ်းများကို မ‌ကျော်လွန်သင့်ပေ။ ယင်းတို့သည် သမ္မာတရားနှင့် ဆက်စပ်သင့်သည်၊ ဘုရားသခင်၏ သတ်မှတ်ချက်များနှင့် ဆက်စပ်သင့်သည့်အပြင် ဘုရားအိမ်တော်၏ စည်းမျဉ်းစည်းကမ်း၊ အလုပ်စီမံခန့်ခွဲမှုများနှင့် ဆက်စပ်သင့်သည်။ အတိုချုပ်အားဖြင့် ကမ္ဘာပေါ်တွင် လူတစ်ဦးပါဝင်ဆောင်ရွက်သည့် တာဝန်နှင့် အလုပ်တို့အကြား ခွဲခြားသိမြင်သင့်သည်။

ငါတို့သည် တာဝန်ထမ်းဆောင်ခြင်းနှင့် လောကီအလုပ်၌ ပါဝင်ဆောင်ရွက်ခြင်းကြားမှ ခြားနားချက်နှင့်ပတ်သက်၍ အဘယ့်ကြောင့် မိတ်သဟာယပြုနေရသနည်း။ ဤအရာသည် အရေးကြီးသလော။ (အရေးကြီးပါသည်။) အရေးကြီးမှုက မည်သည့်နေရာ၌ ရှိသနည်း။ ယင်းသည် လူတို့၏ တာဝန်ထမ်းဆောင်ခြင်းအပေါ် ၎င်းတို့ထားရှိသည့် သဘောထားနှင့် ပတ်သက်သည်။ သင်၏ လောကီအလုပ်ထဲ၌ သင်ထားရှိသော သဘောထားနှင့် စည်းမျဉ်းများကို တာဝန်ထမ်းဆောင်ခြင်း နယ်ပယ်ထဲသို့ ယူမလာနှင့်။ ထိုသို့သင်ပြုလျှင် အကျိုးဆက်များမှာ မည်သည့်အရာများနည်း။ (မိမိ၏ကိုယ်ပိုင် လိုအင်ဆန္ဒများအတိုင်း ပြုမူလုပ်ဆောင်ခြင်းဖြစ်သည်။) မိမိ၏ကိုယ်ပိုင် လိုအင်ဆန္ဒများအတိုင်း ပြုမူလုပ်ဆောင်ခြင်းသည် အဖြစ်များသော အရေးကိစ္စဖြစ်၏။ ယင်းမှာ လုပ်ငန်းများကို ဆောင်ရွက်ရာ၌ အခြားသူများအား တိုင်ပင်ညှိနှိုင်းလိုမှု မရှိခြင်း၊ နောက်ဆုံးပိတ် ဆုံးဖြတ်ပိုင်ခွင့်ရလိုခြင်းနှင့် မိမိအလိုရှိရာ ပြုလုပ်လိုခြင်း၊ ဤသို့ပြုမူလုပ်ဆောင်ခြင်းက မည်သည့် ဖိနှိပ်ချုပ်ချယ်ခြင်း သို့မဟုတ် စိတ်မချမ်းမြေ့ခြင်း ခံစားချက်တစ်ခုခုမျှ မရှိဘဲ ကိုယ်စိတ်ချမ်းသာခြင်းနှင့် အားရကျေနပ်ခြင်းကို ဆောင်ကြဉ်းပေးသည်ဟု ခံစားရခြင်းကို ဆိုလို၏။ ထို့အပြင် ယင်းက လျှို့ဝှက်ကြံစည်ခြင်း၊ မနာလိုခြင်း၊ သဘောထား ကွဲလွဲမှုနှင့် အုပ်စုဖွဲ့ခြင်းသာမက ဆုလာဘ်များ အသိအမှတ်ပြုမှုကို ရှာဖွေခြင်း၊ ကြွားလုံးထုတ်ခြင်း၊ ဝတ်ကျေတမ်းကျေ ပြုမူလုပ်ဆောင်ခြင်း၊ တာဝန်မဲ့ခြင်း၊ မိမိအထက်နှင့် အောက်၌ရှိသော သူတို့ကို လှည့်ဖြားခြင်းနှင့် မိမိကိုယ်ပိုင်နိုင်ငံကို တည်ထောင်ခြင်းတို့ကို ဖြစ်စေတတ်သည်။ အတိုချုပ်အားဖြင့် တာဝန်ထမ်း‌ဆောင်ခြင်းသည် လောကီအလုပ်၌ ပါဝင်ဆောင်ရွက်ခြင်းနှင့် ကွာခြားသည်။ တာဝန်ထမ်းဆောင်ခြင်းသည် ဘုရားသခင်ထံမှ သတ်မှတ်ချက်နှင့် ဘုရားသခင်ထံမှ စီစဉ်မှု ဖြစ်၏။ ဤသည်မှာ တာဝန်ထမ်းဆောင်ခြင်းနှင့် လောကီအလုပ်၌ ပါဝင်ဆောင်ရွက်ခြင်းတို့ကြားမှ အကြီးမားဆုံးသော ခြားနားချက်ဖြစ်သည်။ တာဝန်ထမ်းဆောင်ခြင်းကို ဘုရားသခင်၏ သတ်မှတ်ချက်များအတိုင်း၊ ပြီးလျှင် သမ္မာတရား စည်းမျဉ်းများကို အခြေခံ၍ ပြုလုပ်ရမည်။ ယင်းမှာ လူတစ်ဦး၏ ကိုယ်ရေးကိုယ်တာ လုပ်ငန်း မဟုတ်သည်သာမက သူ၏ ကိုယ်ရေးကိုယ်တာ လုပ်ငန်းလည်း မဟုတ်သည့်အပြင် မည်သူတစ်ဦးတစ်ယောက်၏ တစ်ကိုယ်ရေ အရေးကိစ္စမျှလည်း မဟုတ်ပေ။ ယင်း၌ ကိုယ်ကျိုးများ၊ ဂုဏ်သိက္ခာ၊ အဆင့်အတန်း၊ သြဇာလွှမ်းမိုးမှု၊ သို့မဟုတ် အနာဂတ်တက်လမ်းတို့နှင့် ဆက်စပ်မှုမရှိချေ။ ယင်းမှာ လူတို့၏ အသက်ဝင်ရောက်မှုနှင့် စိတ်သဘောထားပြောင်းလဲမှုနှင့်သာ ဆက်စပ်ပြီးလျှင် ဘုရားသခင်၏ စီမံခန့်ခွဲမှုအလုပ်နှင့် ဆက်စပ်သည်။ ဆန့်ကျင်ဘက်အနေဖြင့် သင်သည် လောကီအလုပ်၌ ပါဝင်ဆောင်ရွက်သောအခါ ကိုယ်ရေးကိုယ်တာ လုပ်ငန်းအပေါ်၌သာ လုံးလုံးလျားလျား အာရုံစိုက်သည်။ သင်သည် အလုပ်တစ်ခုကို ထမ်းဆောင်သည်ဖြစ်စေ၊ လုပ်ငန်းတစ်ခုကို ဆောင်ရွက်သည်ဖြစ်စေ အဖိုးအခ အဘယ်မျှကြီးမားစွာ ပေးစေကာမူ၊ အဘယ်မျှများပြားစွာ စွန့်လွှတ်စေကာမူ၊ သို့မဟုတ် ဤစိတ်ပိုင်းဆိုင်ရာဖြစ်စေ၊ ရုပ်ခန္ဓာပိုင်းဆိုင်ရာ ကဏ္ဍများဖြစ်စေ ဒုက္ခဆင်းရဲ အဘယ်မျှများပြားစွာ ခံစားရစေကာမူ၊ သို့မဟုတ် သင်သည် အနိုင်ကျင့်ခြင်းနှင့် အရှက်ခွဲခြင်း သို့မဟုတ် အထင်လွဲမှားခြင်း ခံရစေကာမူ၊ သို့မဟုတ် လူထု၏ ကြီးမားသော ဖိအားကိုပင် ရင်ဆိုင်ရစေကာမူ သင်ပြုလုပ်သမျှမှာ သင်၏ တစ်ကိုယ်ရေ အလိုဆန္ဒ၊ ရည်မှန်းချက်များ၊ ရည်ရွယ်ချက်များနှင့် လိုအင်ဆန္ဒများ၌သာ ဗဟိုပြုလေသည်။ ယင်းမှာ ဤသဘာဝ တစ်ခုတည်းနှင့်သာ ဆိုင်သည်။ ဤသဘာဝမှာ လူတစ်ဦး၏ ကိုယ်ပိုင် လုပ်ငန်းကို ဆောင်ရွက်ခြင်းနှင့် ကိုယ်ရေးကိုယ်တာ အလုပ်တာဝန်ကို ပါဝင်ဆောင်ရွက်ခြင်းတို့သာ ဖြစ်၏။ လူသားမျိုးနွယ်ကြားတွင် “ကျွန်ုပ်သည် လူသားမျိုးနွယ်အဖို့ ပြည်သူ့ဝန်ဆောင်မှုလုပ်ငန်း လုပ်ဆောင်နေသည်။ ကျွန်ုပ်သည် ကောင်းကင်မှပေးအပ်သော ယုံကြည်မှုဝါဒများနှင့် စည်းမျဉ်းများအတိုင်း ပြုမူလုပ်ဆောင်လိုသည်” ဟု ဆိုလျက် ရှေ့ထွက်လာသောသူ တစ်ဦးတစ်ယောက်မျှ မရှိပေ။ ထိုကဲ့သို့သော လူမျိုးမရှိပေ။ အကယ်၍ လူတစ်ဦးက “ကျွန်ုပ်သည် လူသားမျိုးနွယ်အတွက် ကိုယ်ကျိုးမငဲ့ဆုံး၊ အကြီးမားဆုံး ကြိုးပမ်းအားထုတ်မှုကို လုပ်ဆောင်ရန်၊ လူတို့အတွက် ကောင်းကျိုးချမ်းသာကို ဖန်တီးပြီး ကောင်းမှုများကို ပြုလုပ်ရန် အလိုရှိသည်” ဟု ဆိုဖို့ ရှေ့ထွက်လာလျှင်ပင် သူ၏ ရည်ရွယ်ချက်ပန်းတိုင်မှာ သိပ်မစင်ကြယ်ပေ။ ၎င်းတို့သည် ကျော်ကြားမှုအတွက် ယင်းကို လုပ်ဆောင်နေခြင်းသာ ဖြစ်၏။ ဤသည်မှာ မိမိ၏ ကိုယ်ရေးကိုယ်တာ လုပ်ငန်းကို ဆောင်ရွက်ခြင်း မဟုတ်လော။ ယင်းမှာ ကိုယ်ရေးကိုယ်တာ လုပ်ငန်းအတွက်ချည်းသာ ဖြစ်သည်။ ၎င်းတို့၏ စကားလုံးများက အဘယ်မျှကြားကောင်းစေကာမူ၊ ၎င်းတို့သည် အဘယ်မျှကြီးမားသော ဆင်းရဲဒုက္ခကို ခံစားရပြီးစေကာမူ၊ အဘယ်မျှကြီးမားသော အဖိုးအခကို ပေးထားပြီးစေကာမူ၊ အဘယ်မျှကြီးမားသော အကျိုးပြုဆောင်ရွက်မှုကို ပြုလုပ်ခဲ့ပြီးစေကာမူ၊ သို့မဟုတ် လူသားမျိုးနွယ်ကို ပြောင်းလဲစေပြီးဖြစ်စေ၊ ခေတ်ကာလ တစ်ခုကို အသွင်ပြောင်းစေပြီးဖြစ်စေ၊ သို့မဟုတ် ခေတ်သစ်တစ်ခေတ်ကို ဆန်းသစ်စေခဲ့ပြီဖြစ်စေ၊ မည်သည့်အရာကို ပြုလုပ်သည်ဖြစ်စေ ၎င်းတို့၏ ရည်ရွယ်ချက်မှာ အခြားသူများအတွက်မဟုတ်၊ သူတို့ကိုယ်တိုင်အတွက်ပင် ဖြစ်၏။ ဖောက်ပြန်ပျက်စီးသော လူသားများအားလုံးသည် အမှုအရာများကို ဤပုံစံအတိုင်း ပြုလုပ်ကြသည်။ လူတစ်ဦးက ကြီးမားသည့်အရာကို ပြုလုပ်သည်ဖြစ်စေ၊ သေးငယ်သောအရာကို ပြုလုပ်သည်ဖြစ်စေ သူ၏ ကြံရွယ်ချက်မှာ ကျော်ကြားမှုအတွက် သို့မဟုတ် အကျိုးအမြတ်အတွက် တစ်ခုခုပင်ဖြစ်သည်။ သူ့လုပ်ရပ်များ၏ သဘာဝမှာ အဘယ်နည်း။ ယင်းမှာ မိမိ၏ ကိုယ်ရေးကိုယ်တာ လုပ်ငန်း၌ ပါဝင်ဆောင်ရွက်ခြင်းဖြစ်၏။ မိမိ၏ ကိုယ်ရေးကိုယ်တာ လုပ်ငန်းသည် ဘုရားသခင်၏ စီမံခန့်ခွဲမှုနှင့် တစ်စုံတစ်ရာ သက်ဆိုင်မှုရှိသလော။ ယင်း၌ လုံးဝ ဆက်စပ်မှုမရှိပေ။ လူအချို့က “ယင်းက မမှန်ပေ။ လူအချို့သည် ဤလောကထဲ၌ ဝင်‌ရောက်လာပြီး ခေတ်တစ်ခုကို ပြောင်းလဲကြသည်။ ယင်းကိုလည်း ဘုရားသခင်က ကြိုတင်ပြဋ္ဌာန်းထားသည် မဟုတ်လော။ ယင်း၌ သူ၏ စီမံခန့်ခွဲမှု ရှိသည်မဟုတ်‌လော” ဟု ဆိုကြသည်။ ဤအရာများက ဆက်စပ်သလော။ (မဆက်စပ်ပါ။) အဆက်အစပ်မရှိဟု အဘယ့်ကြောင့်ဆိုသနည်း။ (အဘယ့်ကြောင့်ဆိုသော် ယင်းသည် လူသားမျိုးနွယ်အား ကယ်တင်ခြင်းနှင့်ဆိုင်သည့် ဘုရားသခင်၏ စီမံခန့်ခွဲမှုအလုပ်နှင့် ဘာမျှမသက်ဆိုင်၍ဖြစ်သည်။) မှန်လိုက်လေစွ။ လူသားမျိုးနွယ်အား ကယ်တင်ခြင်းနှင့်ဆိုင်သည့် ဘုရားသခင်၏ အလုပ်နှင့် မသက်ဆိုင်ပါက ယင်းသည် ဘုရားသခင်၏ စီမံခန့်ခွဲမှုနှင့် မဆက်စပ်ပေ။ သို့ရာတွင် ဤပြောဆိုချက်မှာ အမှန်တစ်ဝက်သာ ဖြစ်၏။ ဤတွင် အနှစ်သာရနှင့်သက်ဆိုင်သော ကိစ္စတစ်ခုဖြစ်သည့် နောက်ထပ် ကြိုတင်သတ်မှတ်ချက်တစ်ခု ရှိသည်။ အကယ်၍ ယင်းသည် ဘုရားသခင်၏ စီမံခန့်ခွဲမှုအစီအစဉ်နှင့် မဆက်စပ်ပါက ယင်းသည် လူသား၏ လုပ်ငန်းချည်းသာ ဖြစ်သည်။ ယင်းက လက္ခဏာသွင်ပြင်တစ်ခု ဖြစ်သော်လည်း သင်တို့အတွက် တစ်စုံတစ်ခုကို ငါထပ်ပြောမည်။ ၎င်းတို့လုပ်နေသည့်အရာ၏ သဘာဝမှာ ပုဂ္ဂိုလ်ရေး ကျော်ကြားမှုနှင့် အကျိုးအမြတ်အတွက် ဖြစ်သည်။ နောက်ဆုံး အကျိုးခံစားရသူမှာ သူတို့ကိုယ်တိုင်ပင် ဖြစ်သည်။ ၎င်းတို့ပြုလုပ်သမျှ၏ သဘာဝ၊ စည်းမျဉ်းများနှင့် နောက်ဆုံးရလဒ်မှာ မည်သူ့အတွက်နည်း။ (သူတို့အတွက် ဖြစ်သည်။) ယင်းက သူတို့ကိုယ်တိုင်အတွက် ဖြစ်ကာ ပို၍ကွယ်ဝှက်သော အဓိပ္ပာယ်အားဖြင့် မည်သူ့အတွက်နည်း။ (စာတန်အတွက် ဖြစ်သည်။) မှန်၏၊ စာတန်အတွက် ဖြစ်၏။ စာတန်အတွက် အမှုအရာများပြုလုပ်ခြင်း၏ သဘာဝမှာ အဘယ်နည်း။ (ဘုရားသခင်၏ ရန်သူဖြစ်ခြင်းပင်။) ထို့ပြင် ဘုရားသခင်၏ ရန်သူဖြစ်ခြင်း၏ နောက်ကွယ်မှ ငုပ်နေသော အနှစ်သာရမှာ မည်သည့်အရာနည်း။ ဤသည်မှာ ဘုရားသခင်၏ ရန်သူဖြစ်ခြင်း ဖြစ်သည်ဟု ငါတို့ အဘယ့်ကြောင့်ဆိုသနည်း။ (၎င်းတို့လုပ်ရပ်များ၏ အစ၊ မူလဇာစ်မြစ်နှင့် စည်းမျဉ်းများ အားလုံးမှာ ဘုရားသခင်၏ နှုတ်ကပတ်တော်များနှင့် ဆန့်ကျင်သည်။) ဤသည်မှာ လက္ခဏာသွင်ပြင်တစ်ခု ဖြစ်ပြီး ယင်းက အခြေခံကိစ္စတစ်ခု ဖြစ်သည်။ ၎င်းတို့ ပြုလုပ်နေသည့်အရာ၏ အစ၊ မူလဇာစ်မြစ်နှင့် စည်းမျဉ်းများအားလုံးမှာ စာတန်နှင့်ဆိုင်ပြီး ကောက်ကျစ်ဆိုးယုတ်သည်။ သို့ဆိုလျှင် နောက်ဆုံးရလဒ်မှာ အဘယ်နည်း။ ၎င်းတို့သည် မည်သူ့ကို သက်သေခံနေကြသနည်း။ (စာတန်ဖြစ်သည်။) မှန်၏၊ ၎င်းတို့က စာတန်ကို သက်သေခံနေကြ၏။ လူ့သမိုင်းတစ်လျှောက်တွင် ခေတ်တစ်ခေတ်စီ၌ လူသားများ ပြုလုပ်ခဲ့ပြီးသည့် အရာများ၏ အောင်မြင်မှုများနှင့်ပတ်သက်၍ ဖန်ဆင်းရှင်အား ဂုဏ်ပြုသည့် သမိုင်းပညာရှင် သို့မဟုတ် စာရေးဆရာ တစ်ဦးဦး ရှိဖူးသလော။ (မရှိဖူးပါ။) ဤအရာများသည် လူသားမျိုးနွယ်၏ ကြီးကျယ်ခမ်းနားသော တာဝန်ယူဆောင်ရွက်ချက်များမှ ကျန်ရစ်ခဲ့သည့် အမွေအနှစ်များ သို့မဟုတ် ကြီးမားသော အောင်မြင်မှုများဖြစ်သည်ဟုသာ ၎င်းတို့ ဆိုလိမ့်မည်။ ဤအရာများကို ချန်ရစ်သွားသည့် ကြီးမြတ်သော လူတို့နှင့် ထင်ပေါ်ကျော်ကြားသော ပုဂ္ဂိုလ်များသည် လူသားမျိုးနွယ်၏ အမြင်တွင် မည်သူ့ကို ကိုယ်စားပြုသနည်း။ ထင်ပေါ်ကျော်ကြားသော ပုဂ္ဂိုလ်များ သို့မဟုတ် ကြီးမြတ်သောလူများ၊ သို့တည်းမဟုတ် လူသားမျိုးနွယ်အား အရေးပါသော အကျိုးပြုဆောင်ရွက်မှုများကို ပြုလုပ်ထားပြီးသော သူတို့အားလုံးကို ဖောက်ပြန်ပျက်စီးသော လူသားများက ဝတ်ပြုကိုးကွယ်ကြသည်။ လူတို့၏စိတ်နှလုံးထဲ၌ ၎င်းတို့ယူထားသည့် နေရာသည် ဘုရားသခင်၏ အဆင့်နေရာအဖြစ် လူတို့သတ်မှတ်သည့် နေရာပင် ဖြစ်၏။ ဤသည်မှာ ထိုကိစ္စ၏ အနှစ်သာရပင် မဟုတ်လော။ (ဟုတ်ပါသည်။) လူတို့လုပ်ရပ်များ၏ မူလဇာစ်မြစ်များ၊ စေ့ဆော်မှုများ၊ အစများနှင့် စည်းမျဉ်းများအားလုံးသည် ဆိုးယုတ်သော အတွေးအခေါ်မှ မြစ်ဖျားခံလာပြီး သမ္မာတရားနှင့် မကိုက်ညီပေ။ လူတို့သည် လူသား၏ နည်းလမ်းများအားဖြင့် သို့မဟုတ် ၎င်းတို့၏ ဆုကျေးဇူးများအားဖြင့် တစ်စုံတစ်ခုကို အောင်မြင်ပြီးမြောက်ကာ အခြားသူများကြားတွင် ထင်ပေါ်ကျော်ကြားလာသည့်အပြင် နောက်ဆုံး အကျိုးဆက်မှာ လူသားမျိုးနွယ်သည် ဤအရာအားလုံးကို စာတန်ကြောင့်ဟု မှတ်ယူခြင်းပင်ဖြစ်သည်။ ကွန်ဖြူးရှပ်နှင့် ကွမ်ယုကဲ့သို့ သမိုင်းမှ ထင်ပေါ်ကျော်ကြားသော ပုဂ္ဂိုလ်များနှင့် ကြီးမြတ်သော လူတို့ကို ယခု လူများစွာက ဝတ်ပြုကိုးကွယ်ကြသည့် ပုံစံအတိုင်းပင်။ အခြေခံကျကျ ဆိုရလျှင် ဤလူတို့က အဘယ်မျှကြီးမြတ်သော လုပ်ဆောင်ချက်များကို ပြုလုပ်ခဲ့ပြီးစေကာမူ အမျိုးမျိုးသော ဤပုဂ္ဂိုလ်ထူးများကို ဤလောကသို့ ရောက်လာရန်နှင့် မတူညီသော ခေတ်ကာလများ၌ အထူးလုပ်ဆောင်ချက်များကို ပြုလုပ်ရန် စီစဉ်ခဲ့သူမှာ အမှန်တွင် ဘုရားသခင်ပင် ဖြစ်သည်။ သို့ရာတွင် ရှေးဟောင်းခေတ်တွင် ဖြစ်စေ၊ မျက်မှောက်ခေတ်တွင် ဖြစ်စေ မှတ်တမ်းတင်ထားသော လူ့သမိုင်းတစ်ခုလုံး၌ ဖန်ဆင်းရှင်၏ လုပ်ဆောင်ချက်များကို သက်သေခံသည့် ဖြစ်စဉ်တစ်ခုမျှ မရှိချေ။ သမ္မာကျမ်းစာကသာလျှင် ပညတ်တရားခေတ်နှင့် ကျေးဇူးတော်ခေတ်၌ ဘုရားသခင်၏ အမှုတော်အဆင့်နှစ်ဆင့်၏ အရိပ်လက္ခဏာအချို့ကို မှတ်တမ်းတင်လေသည်။ သို့သော် ထိုနေရာ၌ မှတ်တမ်းတင်ထားသည့် ဘုရားသခင်၏ နှုတ်ကပတ်တော်များကပင် အတော့်ကို နည်းပါး၏။ အမှန်တကယ်တွင် ဘုရားသခင်သည် နှုတ်ကပတ်တော်များစွာကို မိန့်ဆိုထားပြီးဖြစ်ကာ များပြားလှသော လုပ်ဆောင်ချက်များကို ပြုလုပ်ထားပြီး ဖြစ်သော်လည်း လူသားများမှ မှတ်တမ်းတင်ထားသော အရာမှာ အလွန်အမင်း နည်းပါးလှသည်။ ဆန့်ကျင်ဘက်အားဖြင့် ထင်ပေါ်ကျော်ကြားပြီး ကြီးမြတ်သော လူတို့ကို မှတ်တမ်းတင်သည့်၊ သက်သေခံသည့်၊ သို့မဟုတ် ချီးကျူးဂုဏ်ပြုသည့် မရေတွက်နိုင်သော စာအုပ်များရှိ၏။ ဤအရာက ငါတို့ ခုလေးတင် ဆွေးနွေးခဲ့သည့်ကိစ္စ၏ အနှစ်သာရကို ရှင်းလင်းသည်မဟုတ်လော။ သမိုင်းတစ်လျှောက်တွင် ထင်ပေါ်ကျော်ကြားပြီး ကြီးမြတ်သော လူတို့သည် သူတို့အတွက်သာ ပြုမူလုပ်ဆောင်ကြပြီးဖြစ်ကြောင်း ငါတို့ ခုလေးတင် ဖော်ပြခဲ့သည်။ အနှစ်သာရအားဖြင့် စာတန်အတွက် ပြုမူလုပ်ဆောင်ခြင်းပင်။ ၎င်းတို့သည် ၎င်းတို့၏တာဝန်များကို ထမ်းဆောင်နေခဲ့ခြင်း မဟုတ်ဘဲ၊ မိမိတို့၏ကိုယ်ပိုင် လုပ်ငန်းကို ဆောင်ရွက်နေခြင်းသာ ဖြစ်ပြီး မိမိတို့၏ အလုပ်တာဝန်၌ ပါဝင်ခြင်းသာဖြစ်ကြောင်း ဤအရာက ပြသသည်။ ဤလောကတွင် လူတို့တာဝန်ယူသည့် အလုပ်တစ်ခုခု၏ သဘာဝ၊ အနှစ်သာရမှာ မည်သည့်အရာနည်း။ (မိမိ၏ ကိုယ်ပိုင် လုပ်ငန်းကို ဆောင်ရွက်နေခြင်း ဖြစ်ပါသည်။) ယင်းကို မိမိ၏ ကိုယ်ရေးကိုယ်တာ လုပ်ငန်းကို ဆောင်ရွက်ခြင်းဟု အဘယ့်ကြောင့် သဘောထားသနည်း။ အခြေခံအကြောင်းရင်းမှာ အဘယ်နည်း။ ၎င်းတို့သက်သေခံသည်မှာ စာတန် ဖြစ်သောကြောင့်တည်း။ ၎င်းတို့၏ ပြုမူလုပ်ဆောင်ခြင်းအတွက် စည်းမျဉ်းများနှင့် စေ့ဆော်မှုများ အားလုံးမှာ စာတန်ထံမှလာသည်ဖြစ်၍ သမ္မာတရား သို့မဟုတ် ဘုရားသခင်၏ သတ်မှတ်ချက်များနှင့် မည်သည့်အရာမျှ မသက်ဆိုင်ပေ။ သို့ဆိုလျှင် တာဝန်၏သဘာဝမှာ အဘယ်နည်း။ ယင်းက ဘုရားသခင်၏ သတ်မှတ်ချက်များအတိုင်း ဆောင်ရွက်ရသော အလုပ်ကို ရည်ညွှန်းကာ၊ အလုပ်ကို သမ္မာတရား၌ အခြေပြုရမည်၊ သမ္မာတရား စည်းမျဉ်းများအတိုင်း လုပ်ဆောင်ရမည်ဖြစ်ပြီး ဘုရားသခင်၏ တောင်းဆိုမှုများနှင့်အညီ ပြုလုပ်ရမည်ဖြစ်သည်ဟု ဆိုလိုခြင်းဖြစ်သည်။ ရလဒ်မှာ လူတို့အနေဖြင့် ဘုရားသခင်ကို သက်သေခံနိုင်ပြီး ဘုရားသခင်အပေါ် ကျိုးနွံနာခံမှုကို ပိုင်ဆိုင်ကာ သူနှင့်ပတ်သက်၍ အသိပညာရှိခြင်းဖြစ်သည်။ ၎င်းတို့၌ ဖန်ဆင်းရှင်နှင့်ပတ်သက်၍ ပိုမိုနက်နဲသော သိနားလည်ခြင်းနှင့် ပို၍စစ်မှန်သော ကျိုးနွံနာခံမှုရှိသည့်အပြင် ၎င်းတို့သည် ဖန်ဆင်းခံများ ပြုသင့်သည့်အရာကို ပြုလုပ်နိုင်ကြသည်။ ဤသည်မှာ ဤအရာနှစ်ခုကြားမှ အကြီးဆုံးသော ခြားနားချက်ဖြစ်၏။ လူတို့သည် ဘုရားသခင်၏ သတ်မှတ်ချက်များအတိုင်း ၎င်းတို့၏ တာဝန်များကို လက်ခံသောအခါ ဘုရားသခင်နှင့် ၎င်းတို့၏ဆက်ဆံရေးမှာ ပို၍ပို၍ ပုံမှန်ဖြစ်လာသည်။ သို့ဆိုလျှင် ဤလောကကြီးတွင် လူတို့ ပါဝင်ဆောင်ရွက်သည့် မည်သည့်အလုပ်မဆို ဤအကျိုးသက်ရောက်မှုကို ရရှိနိုင်သလော။ လုံးဝ မရနိုင်၊ ရလဒ်က တကယ့်ကို ပြောင်းပြန်ဖြစ်သည်။ လူတစ်ဦးသည် လောကီအလုပ်လုပ်ရင်း နှစ်ကာလများ ပို၍ကုန်လွန်လေ၊ ဘုရားသခင်အား ပို၍ပုန်ကန်ပြီး သူ့ထံမှ ပို၍ဝေးဝေး လွင့်မျောလေ ဖြစ်သည်။ လူတစ်ဦး၏ ကိုယ်ရေးကိုယ်တာ လုပ်ငန်းက ပို၍အဆင်ပြေလေ၊ ဘုရားသခင်ထံမှ ပို၍ဝေးဝေး ရောက်သွားလေ ဖြစ်သည်။ လူတစ်ဦး၏ ကိုယ်ရေးကိုယ်တာ လုပ်ငန်းက ပို၍အောင်မြင်လာလေ၊ ဘုရားသခင်၏ သတ်မှတ်ချက်များမှ ပို၍ဝေးဝေးသို့ လမ်းလွဲလေ ဖြစ်သည်။ ထို့အတွက်ကြောင့် တာဝန်ထမ်းဆောင်ခြင်းနှင့် လောကီအလုပ်၌ ပါဝင်ဆောင်ရွက်ခြင်းတို့တွင် လုံးလုံးလျားလျား မတူညီသော သဘာဝနှစ်ခု ရှိလေ၏။

လူတစ်ဦး၏ တာဝန်နှင့် လောကီအလုပ်၌ ပါဝင်လုပ်ဆောင်နေသော လူတစ်ဦးတို့ကြားမှ ခြားနားချက်ကို ယခုပင် ဆွေးနွေးခဲ့သည်။ သမ္မာတရား၏ မည်သည့်လက္ခဏာသွင်ပြင်ကို လူတို့နားလည်ဖို့ အထောက်အကူပြုရန် ဤဆွေးနွေးချက်က ရည်ရွယ်ထားသနည်း။ မည်သည့်တာဝန်ကို သင်လက်ခံရရှိသည်ဖြစ်စေ ဘုရားသခင် စေခိုင်းသည့်အတိုင်း သင်ထမ်းဆောင်သင့်သည်။ ဥပမာအနေဖြင့် သင်သည် အသင်းတော်၏ ခေါင်းဆောင်တစ်ဦးအဖြစ် ရွေးကောက်ခံရသည့်အခါ သင်၏တာဝန်သည် အသင်းတော်ခေါင်းဆောင်တစ်ဦး၏ အလုပ်ကို ထမ်းဆောင်ဖို့ဖြစ်သည်။ ဤအလုပ်ကို သင်၏တာဝန်အဖြစ် ယူပြီးသည်နှင့်တစ်ပြိုင်နက် သင်အဘယ်အရာကို လုပ်ဆောင်သင့်သနည်း။ ပထမဦးစွာ ခေါင်းဆောင်တစ်ဦးအနေဖြင့် သင့်အလုပ်၏ အောင်မြင်မှုသည်သာ သင့်တာဝန် ထမ်းဆောင်ခြင်း ဖြစ်သည်ကို သိလော့။ သင်သည် အပြင်လောက၌ အရာရှိတစ်ဦးအဖြစ် အစေခံနေခြင်း မဟုတ်ပေ။ သင်သည် ခေါင်းဆောင်တစ်ဦး ဖြစ်လာပြီးနောက် သင့်ကိုယ်သင် အရာရှိတစ်ဦးအဖြစ် ယူဆပါက သင်သည် လမ်းလွဲပြီဖြစ်သည်။ သို့ရာတွင် သင်က “ယခုအခါ ကျွန်ုပ်သည် အသင်းတော်ခေါင်းဆောင်တစ်ဦး ဖြစ်လာပြီ ဖြစ်သောကြောင့် ကျွန်ုပ်သည် တင်စီး၍မဖြစ်ပေ၊ အခြားလူတိုင်း၏ အောက်တွင် မိမိကိုယ်ကိုထားရှိရမည်၊ ၎င်းတို့အား ကျွန်ုပ်ထက် မြင့်မားပြီး အရေးပါသည့်သူများ ဖြစ်စေရမည်”ဟု ပြောဆိုလျှင် ဤစိတ်နေစိတ်ထားသည်လည်း မှားယွင်းပေသည်။ သမ္မာတရားကို သင်နားမလည်ပါက ဟန်ဆောင်ခြင်း တစ်ခုတလေသည် အသုံးမဝင်ပေ၊ သင့်တာဝန်နှင့်ပတ်သက်၍ မှန်ကန်သည့် နားလည်မှုသည်သာ အလုပ်ဖြစ်လိမ့်မည်။ ပထမဦးစွာ အသင်းတော် ခေါင်းဆောင်တစ်ဦး၏ အလုပ်နှင့်ပတ်သက်သည့် အရေးပါမှုကို သင်သိမှတ်ရမည် ဖြစ်သည်။ အသင်းတော်တစ်ခု၌ အသင်းသား ဒါဇင်အချို့ရှိနိုင်ပြီး ဤလူများကို ဘုရားရှေ့မှောက်သို့ မည်သို့ ဦးဆောင်ရမည်ကိုလည်းကောင်း၊ ၎င်းတို့ထဲမှ အများစုအား သမ္မာတရားကို နားလည်ဖို့၊ သမ္မာတရား စစ်မှန်မှုသို့ ဝင်ရောက်ဖို့ မည်သို့ ခွင့်ပြုရမည်ကိုလည်းကောင်း သင်တွေးရမည်။ အပျက်သဘောဆောင်ပြီး အားနည်းနေသည့်သူများကို အပျက်သဘောဆောင်ပြီး အားနည်းခြင်းမှ တားဆီးဖို့နှင့် ၎င်းတို့၏တာဝန်ကို ထမ်းဆောင်နိုင်စေဖို့ ရေလောင်းခြင်းနှင့် ထောက်ပံ့ခြင်းတို့အတွက်လည်း သင် အချိန်ပိုသုံးရမည်။ မိမိတို့၏တာဝန်များကို ထမ်းဆောင်နိုင်စွမ်းရှိသူအားလုံးအား သမ္မာတရားကို နားလည်ခြင်းနှင့် လက်တွေ့အရှိတရားသို့ ဝင်ရောက်ခြင်း၊ အခြေခံသဘောတရားများအတိုင်း ပြုမူခြင်းနှင့် မိမိတို့၏တာဝန်ကို ကောင်းမွန်စွာ ထမ်းဆောင်ပြီး၊ ထိုသို့ဖြင့် သာ၍ ကြီးမားသော အကျိုးရရှိစေဖို့လမ်းပြရမည်။ ဘုရားသခင်ကို နှစ်အတန်ကြာ ယုံကြည်လာပြီးသော်လည်း အသင်းတော်၏ အလုပ်ကို အမြဲတစေ နှောင့်ယှက်ပြီး အဖျက်အမှောင့်လုပ်သည့် အတော်ပင် ဆိုးယုတ်သော လူ့သဘာဝရှိသည့် လူအချို့ရှိသည်။ ဤလူတို့ကို လိုအပ်သလို ပြုပြင်သင့်သည်။ နောင်တရဖို့ ခေါင်းမာမာနှင့် ငြင်းဆန်သူတို့ကို ရှင်းလင်းသင့်သည်။ ထိုသူတို့ကို စည်းမျဉ်းနှင့်အညီ ကိုင်တွယ်သင့်ပြီး သင့်တော်သလို စီမံသင့်သည်။ အားလုံးထက် အရေးကြီးဆုံးသောအရာလည်း ရှိ၏။ အသင်းတော်ထဲရှိ လူအချို့သည် အတော်ပင်ကောင်းသော လူ့သဘာဝနှင့် အစွမ်းအစအနည်းငယ်ကို ပိုင်ဆိုင်ကာ အလုပ်၏ သေချာသော ကဏ္ဍတစ်ခုကို တာဝန်ယူနိုင်စွမ်း ရှိသည်။ ထိုသို့သော လူတို့အားလုံးကို နှောင့်နှေးခြင်းမရှိ၊ အချိန်ဆွဲမနေဘဲ မြန်မြန် ပြုစုပျိုးထောင်ပေးရမည်။ ထိုသူတို့ ကျွမ်းကျင်လာရန်အတွက် လေ့ကျင့်မှုလိုမည်ဖြစ်ပြီး ၎င်းတို့သည် လေ့ကျင့်မှုတစ်ခုခု လုံးဝ မရရှိလျှင် မည်သည့်အရာမျှ လုပ်ဆောင်နိုင်မည် မဟုတ်ပေ။ ဤသည်တို့မှာ ခေါင်းဆောင်တစ်ဦး သို့မဟုတ် အမှုဆောင်တစ်ဦး ကောင်းစွာ ထမ်းဆောင်ဖို့ အဆောတလျင် လိုအပ်သည့် လုပ်ငန်းများ မဟုတ်လော။ အကယ်၍ သင်သည် ခေါင်းဆောင်တစ်ဦး ဖြစ်လာပြီး စိတ်ထဲတွင် ဤကိစ္စများကို မစောင့်ထိန်းသည့်အပြင် အလုပ်ကို ဤပုံစံအတိုင်း မထမ်းဆောင်ပါက သင့်တာဝန်ကို ကောင်းစွာ ဖြည့်ဆည်းနိုင်မည်လော။ (ဖြည့်ဆည်းနိုင်မည် မဟုတ်ပါ။) ခေါင်းဆောင်တစ်ဦး အနေဖြင့် အသင်းတော်အလုပ်၏ ကဏ္ဍတစ်ခုစီတိုင်း အသီးသီးကို ဖြေရှင်းဖို့ မုချလိုအပ်သည်။ ပထမအနေဖြင့် အရေးကြီးဆုံး ကိစ္စမှာ ပါရမီရှိသော လူတို့ကို ပြုစုပျိုးထောင်ဖို့ ဖြစ်သည်။ ကောင်းသော လူ့သဘာဝရှိသူတို့နှင့် အစွမ်းအစ ပိုင်ဆိုင်သူတို့ကို မြှင့်တင်ပေးကာ ထိုသူတို့ကို ပြုစုပျိုးထောင်ပြီး လေ့ကျင့်ပေးလော့။ ဒုတိယအနေဖြင့် ညီအစ်ကို မောင်နှမများကို သမ္မာတရားစစ်မှန်မှုထဲ ဝင်ရောက်ဖို့ ဦးဆောင်ပြီး မိမိကိုယ်ကို ပြန်လည်သုံးသပ်ရန်၊ မိမိတို့ကိုယ်ကို သိနားလည်ရန်၊ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သောအရာတို့ကို ပိုင်းခြားသိမြင်ရန်၊ လူတို့ကို ပိုင်းခြားသိမြင်ရန်နှင့် မိမိတို့၏ တာဝန်များကို ကောင်းစွာ ဖြည့်ဆည်းရန် ထိုသူတို့ကို အထောက်အကူပေးလော့။ ဤသည်မှာ အသက်ဝင်ရောက်မှု၏ အစိတ်အပိုင်းတစ်ခု ဖြစ်၏။ တတိယအနေဖြင့် (နိမ့်ကျသော လူ့သဘာဝရှိသူတို့ မပါဝင်ဘဲ) မိမိတို့၏ တာဝန်များကို ထမ်းဆောင်နိုင်သောသူ အများစုကို ထိုသို့ အမှန်တကယ် ထမ်းဆောင်ရန် အထောက်အကူပေးပြီး ထိုသူတို့သည် ဝတ်ကျေတမ်းကျေသာ ပြုမူလုပ်ဆောင်ခြင်းထက် မိမိတို့၏ တာဝန်များကို ထမ်းဆောင်ရာ၌ ရလဒ်များကို ရရှိစေရန် သေချာစေလော့။ စတုတ္ထအနေဖြင့် အသင်းတော်၏အလုပ်ကို နှောင့်ယှက်ပြီး အဖျက်အမှောင့်လုပ်သူတို့ကို မဆိုင်းမတွ ကိုင်တွယ်လော့။ ထိုသူတို့က မိတ်သဟာယပြုရာ၌ သမ္မာတရားကို ငြင်းဆိုပါက ၎င်းတို့ကို ပြုပြင်ရမည်။ ထို့အပြင် ထိုကာလအတွင်း နောင်တမရဘဲ နေလျှင် ထိုသူတို့ကို ပြန်လည်သုံးသပ်ဖို့အတွက် သီးသန့်ခွဲထုတ်ထားသင့်သည့်အပြင် ရှင်းလင်းပစ်ခြင်း သို့မဟုတ် နှင်ထုတ်ခြင်းပင် ပြုသင့်သည်။ ပဉ္စမအနေဖြင့် မယုံကြည်သူများ၊ အယောင်ဆောင် ခေါင်းဆောင်များနှင့် အန္တိခရစ်များအား ပိုင်းခြားသိမြင်ရန် ဘုရားသခင်ရွေးကောက်သော လူတို့ကို အထောက်အကူ ပေးလျက် ၎င်းတို့ အထင်အမြင်မှားအောင် လုပ်ခြင်းမခံရအောင်နှင့် ဘုရားသခင်အား ယုံကြည်ခြင်းနှင့်ဆိုင်သည့် လမ်းကြောင်းမှန်ပေါ် အမြန်ဆုံး ဝင်ရောက်နိုင်ရန် သေချာစေလော့။ အထက်ပါအချက် ငါးချက်စလုံးမှာ အရေးကြီးပြီး ခေါင်းဆောင်မှုနှင့်ဆိုင်သည့် ရှိရင်းစွဲ လုပ်ငန်းတာဝန်များ ဖြစ်သည်။ အလုပ်၏ ဤလက္ခဏာသွင်ပြင် ငါးရပ်ကို ဖြည့်ဆည်းခြင်းသည် လူတစ်ဦးအား အရည်အချင်းပြည့်မီသော အသင်းတော်ခေါင်းဆောင်တစ်ဦး ဖြစ်စေသည့်အရာ ဖြစ်သည်။ ထို့ပြင် အထူးအခြေအနေများကိုလည်း ကောင်းမွန်စွာ ကိုင်တွယ်ရမည်။ ဥပမာအနေဖြင့် လူအချို့၏ အပျက်သဘောဆောင်ခြင်းနှင့် အားနည်းချက်က ယာယီဖြစ်ကောင်းဖြစ်နိုင်ပြီး သင်သည် ယင်းတို့ကို သင့်လျော်သလို ပြုမူဆက်ဆံသင့်သည်။ သိမ်းကျုံး အကဲဖြတ်ချက်၍မရပေ။ အကယ်၍ လူတစ်ဦးသည် အခိုက်အတန့် အပျက်သဘောဆောင်ပြီး သူ့ကို သင် “အပျက်သဘောဆောင်သူ” သို့မဟုတ် “အမြဲအပျက်သဘောဆောင်သူ” ဟု အမည်တပ်ကာ ဘုရားသခင်က သူ့ကို အလိုမရှိတော့ဟု ဆိုပါက ယင်းမှာ မသင့်လျော်ပေ။ ထိုမျှမက လူတိုင်းသည် မိမိတို့၏ ကိုယ်စီအခန်းကဏ္ဍများကို ဖြည့်ဆည်းသင့်ပြီး မိမိတို့၏ အစွမ်းအစများအတိုင်း ကူညီပံ့ပိုးသင့်သည်။ တစ်ဦးချင်းစီ၏ ဆုကျေးဇူးများ၊ ပါရမီများ၊ အစွမ်းအစ၊ အသက်နှင့် ဘုရားသခင်အား ယုံကြည်လာသည့် ကာလအတိုင်းအတာတို့အပေါ် မူတည်၍ တာဝန်ထမ်းဆောင်ခြင်းအတွက် အစီအမံများကို သင့်လျော်သလို ပြုလုပ်သင့်သည်။ ဤလုပ်နည်းကိုင်နည်းကို ကွဲပြားသော လူစားမျိုးများနှင့် ကိုက်ညီအောင် အံဝင်ခွင်ကျ စီမံထားပေးလျက် ထိုသူတို့ကို ဘုရားအိမ်တော်၌ သူတို့၏တာဝန်များကို ထမ်းဆောင်ရန်နှင့် သူတို့၏ အသုံးဝင်မှုကို အကောင်းဆုံး အသုံးချရန် အခွင့်ပေးရမည်ဖြစ်သည်။ အကယ်၍ သင်သည် စိတ်ထဲ၌ ဤထည့်တွက်စဉ်းစားရမည့် အချက်များကို မှတ်ထားပါက သင်သည် ဝန်တာစိတ်ဖြစ်ပေါ်လာမည်ဖြစ်ပြီး လေ့လာအကဲခတ်ခြင်းအပေါ် အမြဲတမ်း အာရုံစိုက်ရမည် ဖြစ်သည်။ မည်သည့်အရာကို လေ့လာအကဲခတ်ရမည်နည်း။ သင် ပို၍ ဆက်ဆံနိုင်ရအောင် ကြည့်ကောင်းသောသူမဟုတ်။ သင် ရုပ်ဆိုးသည်ဟု ထင်သဖြင့် သင် ဖယ်ကြဉ်ထားနိုင်သော သူမဟုတ်။ သင် မျက်နှာချိုသွေးနိုင်ရအောင် စွမ်းဆောင်ရည်နှင့် အဆင့်အတန်း ရှိပုံပေါ်သောသူမဟုတ်။ ထို့ပြင် သူ့ကို သင် အပြစ်ဒဏ်ပေးဖို့ ကြိုးစားနိုင်ရအောင် သင့်အား ဦးညွှတ်ဂါရဝမပြုသောသူ မဟုတ်သည်မှာ သေချာ၏။ ဤအရာများ တစ်ခုမျှမဟုတ်ပေ။ သို့ဆိုလျှင် မည်သည့်အရာကို လေ့လာအကဲခတ်သင့်သနည်း။ ဘုရားသခင်၏ နှုတ်ကပတ်တော်များအပေါ်၊ လူမျိုးစုံအပေါ် သူ၏ သဘောထားများနှင့် သတ်မှတ်ချက်များကို အခြေခံ၍ လူတို့ကို ပိုင်းခြားသိမြင်သင့်ပြီး စည်းမျဉ်းများကို အခြေခံ၍ သူတို့ကို ပြုမူဆက်ဆံသင့်သည်။ ဤအရာသည် သမ္မာတရားနှင့် ကိုက်ညီ၏။ ပထမဦးစွာ အသင်းတော်ထဲရှိ လူစားအမျိုးမျိုးတို့ကို အမျိုးအစားခွဲလော့။ ကောင်းသော အစွမ်းအစနှင့် သမ္မာတရားကို လက်ခံဖို့ စွမ်းရည်ရှိသောသူတို့ကို အမျိုးအစားတစ်ခုအဖြစ်၊ ညံ့ဖျင်းသော အစွမ်းအစနှင့် သမ္မာတရားကို လက်ခံဖို့ စွမ်းရည်မရှိသောသူတို့ကို အခြား အမျိုးအစားတစ်ခုအဖြစ်၊ မိမိတို့၏ တာဝန်များကို ထမ်းဆောင်နိုင်သောသူတို့ကို အခြား အမျိုးအစားတစ်ခုအဖြစ်၊ ထို့ပြင် မထမ်းဆောင်နိုင်သောသူတို့ကို အခြား အမျိုးအစားတစ်ခုအဖြစ် ခွဲခြားလော့။ နောက်ဆုံးတွင် အမြဲတမ်း ညည်းညူသော၊ အယူအဆများကို ဖြန့်ဖြူးသော၊ အပျက်သဘောဆောင်ခြင်းထဲသို့ ကျရောက်သော၊ ထို့ပြင် အဖျက်အမှောင့်များကို ဖြစ်စေသော ထိုမယုံကြည်သူတို့ကိုလည်း အမျိုးအစားတစ်ခုထဲ၌ ထားရှိသင့်သည်။ လူတိုင်းကို အမျိုးအစားခွဲထားပြီး အုပ်စုတစ်ခုစီ၏ တကယ့်အခြေအနေကို ဘုရားသခင်၏ နှုတ်ကပတ်တော်များအတိုင်း စေ့စေ့စပ်စပ် သိရှိထားလျက် ကယ်တင်၍ရနိုင်မည့်သူနှင့် မရမည့်သူကို ရှင်းလင်းစွာ မြင်တွေ့ပြီးသည်နှင့် တစ်ပြိုင်နက် သင်သည် လူမျိုးစုံကို ရိပ်စားမိနိုင်မည်ဖြစ်သည်။ သင်သည် ဘုရားသခင်၏ ရည်ရွယ်ချက်များကို နားလည်ပြီး မည်သူ့ကို ဘုရားသခင် ကယ်တင်လိုပြီး မည်သူ့ကို ဖယ်ရှားရှင်းလင်းလိုသည်ကို သိမည်ဖြစ်သည်။ သင်၏ ဝန်တာစိတ်ကြောင့် ဤအရာအားလုံး ထွက်ပေါ်လာသည် မဟုတ်လော။ ဤသည်မှာ တာဝန်အပေါ်ထားရမည့် မှန်ကန်သော သဘောထား မဟုတ်လော။ အကယ်၍ သင်သည် မှန်ကန်သော ဤသဘောထားကို ပိုင်ဆိုင်ပြီး သင့်အထဲ၌ ဝန်တာစိတ်တစ်ခုကို ပေါ်ပေါက်လာပါက သင်သည် သင်၏အလုပ်ကို ကောင်းစွာလုပ်ဆောင်နိုင်မည်။ အကယ်၍ သင်သည် သင်၏တာဝန်များကို ဤပုံစံအတိုင်း သဘောထားရမည့်အစား တရားဝင်ရာထူးတစ်ခု၌ ရှိနေသည့်အလား တာဝန်များ ထမ်းဆောင်ခြင်းကို ရှုမြင်လျက် “ခေါင်းဆောင်တစ်ဦး ဖြစ်ခြင်းသည် ရာထူးရထားသည်နှင့် တူသည်။ ဤသည်မှာ ဘုရားသခင်ထံမှ ကောင်းချီးတစ်ခု ဖြစ်လေ၏။ ယခုတွင် ငါ၌ အဆင့်အတန်းရှိသည်ဖြစ်၍ လူတို့က ငါ့အား နာခံရမည်ဖြစ်ပြီး ယင်းမှာ ကောင်းသောအရာတစ်ခု ဖြစ်လေ၏” ဟု အမြဲတမ်း တွေးထင်ပါက၊ ခေါင်းဆောင်တစ်ဦးဖြစ်ခြင်းသည် အရာရှိတစ်ဦးဖြစ်ခြင်းနှင့် တူညီသည်ဟု တွေးထင်ပါက သင် ဒုက္ခရောက်ပေပြီ။ သင်သည် အရာရှိတစ်ဦး၏ ပုံစံအတိုင်းနှင့် အရာရှိများ အလုပ်လုပ်သည့်ပုံစံကို အခြေခံ၍ ဦးဆောင်မည်မှာ အသေအချာဖြစ်သည်။ သို့ဆိုလျှင် အသင်းတော်၏အလုပ်ကို သင့်တင့်လျောက်ပတ်စွာ ထမ်းဆောင်နိုင်မည်လော။ ထိုသို့သောအမြင်မျိုးဖြင့် သင်သည် ထုတ်ဖော်ခံရပြီး ဖယ်ရှားရှင်းလင်းခံရမည်မှာ မုချဖြစ်၏။ သင်သည် သွားလေရာတိုင်းတွင် လူတို့ဝိုင်းရံခံရမည့်အပြင် သင်ပြောသည့်အရာတိုင်းကို လူတို့က ဆောင်ရွက်ရမည့် အရာရှိတစ်ဦးအဖြစ် မိမိကိုယ်မိမိ အမြဲတမ်း စိတ်ကူးကြည့်နေပေမည်။ အသင်းတော်၌ မည်သည့်အကျိုးကျေးဇူးကိုမဆို ဗွေဆော်ဦး ရွေးချယ်ခွင့်ကိုလည်း ရရမည်ဖြစ်သည်။ အသင်းတော်၌ မည်သည့်အလုပ်ရှိသည်ဖြစ်စေ၊ သင်သည် အမိန့်များပေးဖို့သာ လိုပြီး သင်ကိုယ်တိုင် မည်သည့်အရာမျှ လုပ်စရာမလိုအပ်ပေ။ ဤသည်မှာ မည်သို့သော သဘောထားမျိုးနည်း။ ဤသည်မှာ အဆင့်အတန်းနှင့်ဆိုင်သည့် အကျိုးကျေးဇူးများ၌ အရသာတွေ့ခြင်း မဟုတ်လော။ ဤသည်မှာ ဖောက်ပြန်ပျက်စီးသော စိတ်သဘောထားမဟုတ်လော။ သမ္မာတရားကို မလိုက်စားသောသူတို့အားလုံးသည် ၎င်းတို့၏ တာဝန်များကို စာတန်ဆန်သော စိတ်သဘောထားကို အခြေခံ၍ ထမ်းဆောင်ကြသည်။ ခေါင်းဆောင်နှင့် အမှုဆောင်တို့ အများအပြား ထုတ်ဖော်ခံရပြီး ဖယ်ရှားရှင်းလင်းခံရသည်မှာ ၎င်းတို့၏ တာဝန်များကို သမ္မာတရား အရိပ်အယောင်တစ်ခုကိုမျှပင် လက်ခံခြင်းမရှိဘဲ စာတန်ဆန်သော စိတ်သဘောထားကို အခြေခံ၍ အမြဲတမ်း ထမ်းဆောင်ခဲ့ကြသောကြောင့် ဖြစ်သည်။ ယခုတွင် ခေါင်းဆောင်အချို့က ဤပုံစံအတိုင်း ပြုမူနေကြသေးသည်။ ခေါင်းဆောင်တစ်ဦး ဖြစ်လာပြီးနောက် သူတို့သည် အတွင်းစိတ်၌ အတော်လေး ကြည်နူးနေကြပြီး အနည်းငယ် မိမိကိုယ်မိမိ ကျေနပ်နေကြသည်။ ထိုစိတ်ခံစားမှုကို ဖော်ပြဖို့ ခက်ခဲသော်လည်း မည်သို့ပင်ဆိုစေ သူတို့သည် အတော်ပင် ကောင်းစွာ လုပ်ဆောင်ထားကြပြီဟု ထင်ကြသည်။ သို့ရာတွင် ထိုသူတို့က “ငါသည် မြောက်ကြွမြောက်ကြွ နေ၍မရ။ မြောက်ကြွမြောက်ကြွ ဖြစ်ခြင်းသည် မာနထောင်လွှားခြင်း၏ သင်္ကေတတစ်ခုဖြစ်ပြီး မာနထောင်လွှားခြင်းသည် ကျရှုံးခြင်းအတွက် ရှေ့ပြေးနိမိတ် ဖြစ်၏။ ငါသည် ခပ်လျှိုလျှိုနေသင့်၏” ဟု တွေးဆတော့သည်။ အပေါ်ယံတွင် ထိုသူတို့သည် ခပ်လျှိုလျှို ပြုမူပြီး ဤသည်မှာ ဘုရားသခင်ထံမှ မြှင့်တင်ခြင်းနှင့် တာဝန်ပေးစေခိုင်းချက်တစ်ခု ဖြစ်ကြောင်း၊ သူ၌ ယင်းကို လုပ်ဆောင်ရုံမှတစ်ပါး ရွေးချယ်စရာမရှိကြောင်း လူတိုင်းကို ပြောပြလေသည်။ သို့ရာတွင် အတွင်း၌မူကား ထိုသူသည် “နောက်ဆုံးတွင် ငါ အရွေးခံရပြီ။ ငါ၏အစွမ်းအစ မကောင်းဟု အဘယ်သူဆိုသနည်း။ ငါ၏အစွမ်းအစ ညံ့ဖျင်းခဲ့ပါက အဘယ်သို့ ငါ အရွေးခံရနိုင်မည်နည်း။ အဘယ်ကြောင့် အခြားတစ်ယောက်ယောက် အရွေးမခံခဲ့ရသနည်း။ ငါ၌ အခြားသူများထက် အရေးသာမှုများ တကယ်ရှိနေပုံရသည်” ဟု ဆိုလျက် တိတ်တဆိတ် ဝမ်းသာနေသည်။ ထိုသူ့အပေါ် ဤတာဝန် ကျရောက်သောအခါ ဤသည်တို့မှာ သူ၏စိတ်နှလုံးထဲ၌ ပထမဆုံး စဉ်းစားမိသည့်အရာများ ဖြစ်သည်။ “ယခုတွင် ဤတာဝန်မှာ ငါ့အပေါ် ကျရောက်လာပြီ။ ယင်းကို ငါ အဘယ်သို့ ထမ်းဆောင်သင့်သနည်း။ မည်သူသည် ငါသင်ယူသင့်သည့် အတိတ်၌ အလုပ်ကောင်းကောင်းကို လုပ်ဆောင်ခဲ့ပြီးသူ ဖြစ်သနည်း။ ဤတာဝန်ကို ထမ်းဆောင်ခြင်းအတွက် ဘုရားသခင်၏ သတ်မှတ်ချက်များမှာ အဘယ်နည်း။ အသင်းတော်၏ အလုပ်စီမံခန့်ခွဲမှုများတွင် ထိုသို့သော သတ်မှတ်ချက်များတစ်ခုခု ရှိသလော။ ငါသည် အသင်းတော်အလုပ်၏ ဤလက္ခဏာသွင်ပြင်များနှင့် ပတ်သက်၍ မည်သည့်အခါမျှ မစိုးရိမ်ခဲ့ဖူးသော်လည်း ယခုတွင် ငါသည် ခေါင်းဆောင်တစ်ဦးအဖြစ် အရွေးခံရပြီ။ ဘာလုပ်သင့်သနည်း” ဟု မတွေးဆပေ။ အမှန်တွင် သင်၌ ကြံ့ခိုင်မှုရှိပြီး သမ္မာတရားကို ရှာဖွေနိုင်သရွေ့ လမ်းကြောင်းရှိ၏။ အကယ်၍ သင်သည် အလုပ်ကို သင်၏တာဝန်အဖြစ် သဘောထားပါက ယင်းကို ကောင်းစွာ လုပ်ဆောင်ဖို့ လွယ်ကူမည်ဖြစ်သည်။ လူအချို့သည် ခေါင်းဆောင်များဖြစ်လာပြီးလျှင် “ယခု ဤလူတို့ကို ငါ့အား အပ်နှံထားပြီ။ သူတို့စုဝေးမည့်ပုံနှင့် သူတို့အတွက် မည်သည့်အလုပ်ကို စီမံခန့်ခွဲမည်မှာ ငါ၏တာဝန်ဖြစ်မည်လော။ အလိုလေး၊ ယခုပင်လျှင် ငါ စိတ်လေးနေပြီ” ဟု ဆိုကြသည်။ ဤစကားများက မည်သည့်အရာကို သွယ်ဝိုက်ညွှန်းဆိုသနည်း။ ယင်းမှာ သူတို့က ကြီးမားသော အရာများကို ပြီးမြောက်နိုင်မည်ကဲ့သို့ ဖြစ်၏။ ယင်းတို့အားလုံးမှာ အနှစ်မဲ့သော စကားနှင့် အယူဝါဒများသာ ဖြစ်သည်။ ဤကဲ့သို့သော လူစားမျိုးမှာ အနည်းငယ် ကြောင်သူတော်ဆန်သည် မဟုတ်လော။ သင်တို့အနက် တစ်ဦးဦးသည် ထိုကဲ့သို့သောအရာများကို ဆိုဖူးသလော။ (ဆိုဖူးပါသည်။) သို့ဆိုလျှင် သင်တို့အားလုံးလည်း အတော်ပင် ကြောင်သူတော်ဆန်ကြသည်။ သို့ရာတွင် ထိုကဲ့သို့သော အပြုအမူသည် လူတို့အတွက် ပုံမှန်ဖြစ်၏။ အရေးမပါသော အရာရှိများဖြစ်လာသူတို့ပင် အနည်းငယ် ကြွားဝါကြသည်။ ထိုသူတို့က ၎င်းတို့၏ ပုဂ္ဂိုလ်ရေးတန်ဖိုးမှာ တက်လာသည်ဟု ရုတ်တရက် ခံစားကြကာ အဆင့်အတန်းနှင့် ကျော်ကြားမှုနှင့် အကျိုးအမြတ် အနည်းငယ်၏ အရသာကို သိလာသည်နှင့် တစ်ပြိုင်နက် ၎င်းတို့၏ စိတ်နှလုံးများက တလိပ်လိပ်တက်လာသည့် ပင်လယ်ကဲ့သို့ မှောက်လှန်သွားပြီး အခြားလူတစ်ဦးကဲ့သို့ ဖြစ်သွားသည်။ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် လွန်ကဲသော စိတ်ဆန္ဒများ အားလုံးက ပေါ်ထွက်လာသည်။ လူတိုင်း၌ အပျက်သဘောဆောင်သော၊ မထုံတက်သေးဖြစ်သော ဤအပြုအမူများ ရှိသည်။ ဤသည်မှာ ဖောက်ပြန်ပျက်စီးသည့် လူသားမျိုးနွယ်အကြားတွင် တူညီသောပုံစံဖြစ်၏။ ဖောက်ပြန်ပျက်စီးသည့် လူသားဖြစ်သော မည်သူမဆို ယင်းကို ပိုင်ဆိုင်သည်။ လူအချို့သည် ခေါင်းဆောင်များ ဖြစ်လာပြီးနောက် သူတို့ မည်သို့ လမ်းလျှောက်သင့်သည်ကို မသေချာကြတော့ပေ။ အချို့မှာ လူတို့အား မည်သို့ စကားပြောသင့်သည်ကို မသေချာကြတော့ပေ။ ယင်းမှာ ၎င်းတို့သည် မဝံ့မရဲခြင်းကြောင့် မည်သို့ စကားပြောသင့်သည်ကို မသေချာကြခြင်း မဟုတ်၊ ထို့ထက် ခေါင်းဆောင်တစ်ဦး မည်သို့ ပြုမူနေထိုင်သင့်သည်နှင့် ပတ်သက်၍ မသေချာကြခြင်းကြောင့် ဖြစ်သည်မှာ အသေအချာပင်။ အခြားလူတို့မှာ ခေါင်းဆောင်များ ဖြစ်လာပြီးနောက် မည်သည့်အရာ စားရမည်ကိုဖြစ်စေ၊ မည်သည့်အရာ ဝတ်ရမည်ကိုဖြစ်စေ မသေချာကြပေ။ ပြုမူလုပ်ဆောင်ပုံ အမျိုးမျိုးရှိ၏။ သင်တို့တစ်ယောက်ယောက်က ဤပြုမူလုပ်ဆောင်ပုံများကို ပြသလော။ ခြားနားသော အတိုင်းအတာများဖြင့် သင်တို့အားလုံး ပြကြသည်မှာ အသေအချာဖြစ်၏။ သို့ဆိုလျှင် ဤအခြေအနေများနှင့် အပြုအမူများကို ကျော်လွန်ဖို့ အဘယ်မျှ ကြာမည်နည်း။ တစ်နှစ် သို့မဟုတ် နှစ်နှစ်လော၊ သုံးနှစ် သို့မဟုတ် ငါးနှစ်လော၊ မဟုတ်လျှင် ဆယ်နှစ်လော။ ယင်းမှာ လူတစ်ဦးအနေဖြင့် သမ္မာတရားကို လိုက်စားရန် စိတ်ပိုင်းဖြတ်ချက်နှင့် အတိုင်းအတာအပေါ် မူတည်၏။

သမ္မာတရားကို လိုက်စားခြင်းဖြစ်စဉ်တွင် သမ္မာတရားနှင့် ပတ်သက်၍ လူအချို့၏နားလည်မှုသည် သူတို့၏ဝင်ရောက်မှုနှင့် တိုက်ရိုက်အချိုးကျသည်။ နှစ်ခုစလုံးသည် ညီတူညီမျှဖြစ်၏။ ၎င်းတို့သည် နားလည်နိုင်သမျှ သမ္မာတရားထဲသို့ ဝင်ရောက်နိုင်သည်။ သမ္မာတရားနှင့်ပတ်သက်၍ ၎င်းတို့၏ နားလည်မှုအတိမ်အနက်သည် ၎င်းတို့၏ ဝင်ရောက်မှု အတိမ်အနက်လည်း ဖြစ်သည်သာမက ၎င်းတို့၏ သဘောပေါက်နားလည်မှု၊ ခံစားမှုများနှင့် အတွေ့အကြုံများ၏ အတိမ်အနက်လည်း ဖြစ်သည်။ သို့ရာတွင် လူအချို့သည် အယူဝါဒများ အများအပြားကို နားလည်သော်လည်း ၎င်းတို့၏ လက်တွေ့လုပ်ဆောင်မှုနှင့် ဝင်ရောက်မှုမှာ သုညသာ ရှိသည်။ ထို့အတွက်ကြောင့် တရားဒေသနာ မည်မျှကို ၎င်းတို့ နာယူခဲ့ပြီးပါစေ ၎င်းတို့၏ အတွင်းစိတ်အခက်အခဲများကို မည်သည့်အခါမျှ မဖြေရှင်းနိုင်ကြပေ။ သေးငယ်သော ကိစ္စတစ်ခုကို ရင်ဆိုင်ရသောအခါ ၎င်းတို့၏ ရုပ်ဆိုးသောအပိုင်းက ရုတ်တရက် ထွက်ပေါ်လာပြီး ၎င်းတို့ မည်သို့ကြိုးစားပါစေ၊ မထိန်းချုပ်နိုင်ကြပေ။ ၎င်းတို့ မည်သို့ဖုံးကွယ်ပါစေ၊ ၎င်းတို့၏ ဖောက်ပြန်ပျက်စီးမှုက ထုတ်ဖော်နေသေးသည်။ ၎င်းတို့သည် ဖြေရှင်းချက်များအတွက် သမ္မာတရားကို လက်ခံဖို့ သို့မဟုတ် သမ္မာတရားကို ရှာဖွေဖို့ မစွမ်းနိုင်ဘဲ ရှိနေကြဆဲဖြစ်သည်။ ၎င်းတို့သည် အပေါ်ယံမျက်နှာဖုံးကို ဝတ်ဆင်ဖို့၊ လှည့်စားဖို့နှင့် ကောင်းချင်ယောင်ဆောင်ဖို့ပင် သင်ယူကြသည်။ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ ဤတစ်လျှောက်လုံးတွင် ဖယ်ရှားခြင်းမခံရသကဲ့သို့ ပြောင်းလဲခြင်း မရှိချေ။ ဤသည်မှာ သမ္မာတရား မလိုက်စားခြင်း၏ ရလဒ်ဖြစ်၏။ ထို့ကြောင့် နောက်ဆုံး အကျဉ်းချုပ်ပါက ယင်းတို့အားလုံးမှာ တူညီသောစကားရပ်သို့ ပြန်‌ရောက်ရသည်မှာ သမ္မာတရားလိုက်စားခြင်းသည် အလွန် အရေးကြီး၏ဟူသည်ပင်။ လူတစ်ဦး၏ တာဝန်များအား ထမ်းဆောင်ခြင်းမှာ ထို့အတူပင်ဖြစ်သည်။ မည်သည့်တာဝန်ကို သင်လက်ခံရရှိသည်ဖြစ်စေ၊ သင့်အပေါ် မည်သည့်တာဝန် ကျရောက်သည်ဖြစ်စေ၊ ယင်းက ကြီးမားသော ဝတ္တရား သို့မဟုတ် ပို၍ရိုးစင်းသော ဝတ္တရားကို ဖြစ်ပေါ်စေသည့် တာဝန်ဖြစ်စေ၊ ယင်းမှာ သိပ်အရေးမပါသည်ပင်ဖြစ်စေ သင်သည် သမ္မာတရားကို ရှာဖွေနိုင်ပြီး ထိုတာဝန်ကို သမ္မာတရားစည်းမျဉ်းများအတိုင်း သဘောထားပါက သင်သည် သင်၏တာဝန်ကို ကောင်းစွာ ဖြည့်ဆည်းနိုင်မည်ဖြစ်သည်။ ထိုမျှမက တာဝန်ထမ်းဆောင်နေခြင်းဖြစ်စဉ်တွင် သင်၏ အသက်ဝင်ရောက်မှုနှင့် စိတ်သဘောထားပြောင်းလဲမှု၌ ခြားနားသော အတိုင်းအတာများကို တွေ့ကြုံရမည်ဖြစ်သည်။ သို့ရာတွင် သင်သည် သမ္မာတရားကို မလိုက်စားဘဲ သင့်တာဝန်ကို ကိုယ်ပိုင် လုပ်ငန်း၊ ကိုယ်ပိုင်အလုပ်အဖြစ်သာ သ‌ဘောထားပါက၊ သို့တည်းမဟုတ် ကိုယ်ပိုင်ရွေးချယ်မှုအဖြစ်ဖြစ်စေ၊ ကိုယ်ရေးကိုယ်တာ အလုပ်အဖြစ်ဖြစ်စေ သဘောထားပါက သင်သည် ဒုက္ခတွေ့ပြီဖြစ်သည်။ သင့်တာဝန်အား ကိုယ်ပိုင် အလုပ်အဖြစ် သဘောထားခြင်းနှင့် သမ္မာတရားစည်းမျဉ်းများအတိုင်း ပြုမူဆက်ဆံခြင်းမှာ ကွာခြားသည်။ သင့်တာဝန်ကို ကိုယ်ပိုင် လုပ်ငန်းအဖြစ် သဘောထားသောအခါ သင်သည် မည်သည့်အရာကို လိုက်စားနေသနည်း။ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားနေပြီး အခြားသူများအား သင်၏တောင်းဆိုမှုများကို ပြည့်မီရန် မျှော်လင့်နေသည်။ သင်၏တာဝန်အား ဤပုံစံအတိုင်း ထမ်းဆောင်ခြင်း၏ အဆုံးသတ်ရလဒ်မှာ မည်သည့်အရာ ဖြစ်မည်နည်း။ တစ်ဖက်တွင် ဤပုံစံအတိုင်း သင်၏တာဝန်အား ထမ်းဆောင်ခြင်းသည် စံချိန်စံညွှန်းကို ပြည့်မီမည်မဟုတ်ပေ။ ယင်းက အချည်းနှီးအားထုတ်သည့် သဘောသက်ရောက်သည်။ အကယ်၍ သင်သည် အပေါ်ယံတွင် ကြီးမားသော အားထုတ်ကြိုးပမ်းမှုကို ပြုလုပ်ပြီးဖြစ်လျှင်ပင် သမ္မာတရားကို မရှာဖွေရသေးသောကြောင့် သင့်တာဝန်၏ အသီးအပွင့်များက ညံ့ဖျင်းမည်ဖြစ်ပြီး ဘုရားသခင်လည်း ကျေနပ်မည်မဟုတ်ပေ။ အခြားတစ်ဖက်တွင် သင်သည် ပြစ်မှားခြင်းများကို မကြာခဏ ကျူးလွန်မည်ဖြစ်ပြီး မကြာခဏ နှောင့်ယှက်၍ အဖျက်အမှောင့်လုပ်ကာ မကောင်းသော အကျိုးဆက်များအဖြစ် ရလဒ်ဖြစ်စေသည့် အမှားများကို မကြာခဏ ပြုလုပ်မိမည်ဖြစ်သည်။ ယခုတွင် လူများစွာတို့သည် မိမိတို့၏ တာဝန်များကို ထမ်းဆောင်ခြင်းတွင် လုံးဝ အဆင့်မမီကြပေ။ ၎င်းတို့သည် တစ်ဇွတ်ထိုးနှင့် ဝတ်ကျေတမ်းကျေ ပြုမူကြကာ အခြေခံအားဖြင့် ရလဒ်များ မရရှိသည့်အပြင် တစ်ခါတစ်ရံ အသင်းတော်၏အလုပ်အတွက် ဆုံးရှုံးမှုများကိုပင် ဖြစ်ပေါ်စေကြသည်။ တာဝန်အား ထိုသို့ဖြင့် ထမ်းဆောင်ခြင်းသည် အသင်းတော်အလုပ်ကို အမှန်တကယ် နှောင့်ယှက်ပြီး အဖျက်အမှောင့်လုပ်နေခြင်း ဖြစ်သည်။ ယင်းမှာ ဆိုးယုတ်သောသူစစ်စစ်၏ အပြုအမူဖြစ်၏။ မိမိတို့၏ တာဝန်များအား ထမ်းဆောင်ခြင်းတွင် ဝတ်ကျေတမ်းကျေ နည်းလမ်းကို တစ်သမတ်တည်း အသုံးပြုသူတို့ကို ဖော်ထုတ်ရမည်၊ ထိုသို့ဖြင့် ၎င်းတို့သည် မိမိတို့ကိုယ်ကို ပြန်လည်သုံးသပ်နိုင်မည် ဖြစ်သည်။ ၎င်းတို့သည် အမှန်တကယ် ပြန်လည်သုံးသပ်နိုင်ပါက၊ မိမိတို့၏ အမှားများကို သတိပြုမိပြီး မိမိတို့ကိုယ်ကို မုန်းနိုင်ပါက ဆက်နေပြီး မိမိတို့၏တာဝန်များကို ဆက်လက်၍ ထမ်းဆောင်နိုင်မည်ဖြစ်သည်။ သို့သော် အကယ်၍ ၎င်းတို့သည် မိမိတို့၏အမှားများကို လုံးဝ ဝန်မခံဘဲ မိမိတို့ကိုယ်ကို ခုခံကာကွယ်ပြီး ရှင်းချက်ထုတ်နေသေးကာ ဘုရားအိမ်တော်၌ ချစ်ခြင်းမေတ္တာမရှိကြောင်းနှင့် မိမိတို့သည် မတရား ပြုမူဆက်ဆံခြင်းခံရကြောင်း အခိုင်အမာဆိုပါက ဤသည်မှာ ခေါင်းမာမာနှင့် နောင်တမရခြင်း၏ လက္ခဏာတစ်ခုဖြစ်ပြီး ၎င်းတို့သည် အသင်းတော်မှ ဖယ်ထုတ်ခြင်းကို ခံရသင့်သည်။ ဤလူတို့၏ နှောင့်ယှက်ခြင်းများနှင့် အဖျက်အမှောင့်လုပ်ခြင်းများ၏ အခြေခံအကြောင်းရင်းမှာ အဘယ်နည်း။ ယင်းမှာ ၎င်းတို့သည် နှောင့်ယှက်ပြီး အဖျက်အမှောင့်လုပ်ရန် တမင်တကာ ကြံစည်ခဲ့သောကြောင့်လော။ မဟုတ်ချေ၊ အဓိက အကြောင်းရင်းမှာ ၎င်းတို့၌ သမ္မာတရားအား ချစ်ခြင်း လုံးဝ မရှိသည့်အပြင် ၎င်းတို့၏ လူ့သဘာဝမှာ အလွန်ညံ့သောကြောင့် ဖြစ်သည်။ ဤလူတို့အချို့၌ အစွမ်းအစ အနည်းငယ်ရှိပြီး သမ္မာတရားကို နားလည်နိုင်သော်လည်း သမ္မာတရားကို လက်တွေ့လုပ်ဆောင်ဖို့ နေနေသာသာ၊ ယင်းကို စိုးစဉ်းမျှ လက်မခံကြချေ။ ၎င်းတို့၏ လူ့သဘာဝမှာ အလွန်အမင်း ဆိုးညစ်သည်။ မည်သည့်တာဝန်ကို ထမ်းဆောင်သည်ဖြစ်စေ ၎င်းတို့သည် နှောင့်ယှက်ခြင်းများနှင့် အဖျက်အမှောင့် လုပ်ခြင်းများကို အမြဲတမ်း ပြုလုပ်နေကြပြီး အသင်းတော်၏ အလုပ်ကို ဖျက်ဆီးပစ်ကာ ဆိုးဝါးသော သြဇာလွှမ်းမိုးမှုနှင့်အတူ မကောင်းသော ရလဒ်များစွာကို ဖြစ်ပွားစေကြသည်။ ဤလူတို့သည် မယုံကြည်သူများ ဖြစ်ကြောင်းနှင့် ၎င်းတို့အားလုံးမှာ ဆိုးယုတ်သောလူများ ဖြစ်ကြောင်း သံသယရှိစရာ မလိုပေ။ ဤသည်မှာ ၎င်းတို့ ဖယ်ရှားရှင်းလင်းခံရခြင်း အရင်းခံအကြောင်းဖြစ်သည်။ ယခုတွင် လူအများစုက မယုံကြည်သူများကို ပိုင်းခြားသိမြင်နိုင်ကြသည်။ ဤလူတို့၏ အပြုအမူအမျိုးမျိုးကို သူတို့တွေ့ရသောအခါ စိတ်ဆိုးကြသည်။ ဤလူတို့ကို ဘုရားသခင်အား ယုံကြည်သူများဟု အဘယ်သို့ ယူဆ၍ရမည်နည်း။ ထိုသူတို့သည် အသင်းတော်၏ အလုပ်ကို နှောင့်ယှက်ပြီး အဖျက်အမှောင့်လုပ်ဖို့ စေလွှတ်ခံရသည့် စာတန်၏ လက်ပါးစေများဖြစ်ကြသည်။ အချို့မှာ စင်စစ် ကပ်ပါးရပ်ပါးများ ဖြစ်ကာ သက်သာခြင်းကို ချစ်မြတ်နိုးပြီး အလုပ်ကို မုန်းသောသူတို့နှင့် ဆိုင်သည်။ ထိုသူတို့သည် မည်သည့်အလုပ်ကိုမျှ မလုပ်ချင်ဘဲ နေ့တိုင်း ကောင်းကောင်း စားချင်ကြသေးသည်။ ထိုသူတို့သည် ကပ်ပါးကောင်များ မဟုတ်သလော။ ထိုသူတို့သည် အစောင့်ခွေးများထက်ပင် နိမ့်ကျသည်။ ထို့အတွက်ကြောင့် ဤလူတို့ ဖယ်ရှားရှင်းလင်းခံခဲ့ရခြင်း ဖြစ်သည်။ ဘုရားသခင်ကို အမှန်တကယ် ယုံကြည်သူတို့အားလုံးသည် မိမိတို့၏ တာဝန်ကို ထမ်းဆောင်ရန် စိတ်ဆန္ဒရှိပြီး စိတ်အားထက်သန်သူများ ဖြစ်သည်။ လူအများစုက တာဝန်ဟူသည်မှာ အမှန်တကယ် မည်သည့်အရာကို ဆိုလိုသည်ကို မသိသော်လည်း အနည်းဆုံးအနေဖြင့် လူတို့သည် မိမိတို့၏တာဝန်ကို ထမ်းဆောင်သင့်ကြောင်း သူတို့၏ စိတ်နှလုံးများထဲတွင် သိကြကာ ထိုသို့ပြုရန် စိတ်ဆန္ဒရှိကြသည်။ သို့သော် မိမိ၏တာဝန်များကို ထမ်းဆောင်လိုစိတ် ရှိခြင်းသည် ထိုအတွက်ကြောင့် လူတစ်ဦးက သမ္မာတရားအား လက်တွေ့လုပ်ဆောင်နေသည်ဟု ဆိုလိုသလော။ ဤအတွင်းစိတ်မှ ဆန္ဒရှိခြင်းသည် လူတစ်ဦး မိမိ၏တာဝန်များကို ကောင်းမွန်စွာ ဖြည့်ဆည်းပြီးဖြစ်သည်ဟု ဆိုလိုသလော။ လုံးဝ မဟုတ်ပေ။ လူတစ်ဦးသည် သမ္မာတရားကို လက်တွေ့လုပ်ဆောင်ရမည် ဖြစ်ပြီး မိမိ၏တာဝန်များကို ကောင်းစွာ ဖြည့်ဆည်းပြီးပြီဟု သတ်မှတ်ခံရဖို့အတွက် စည်းမျဉ်းများအတိုင်း ပြုမူလုပ်ဆောင်ခြင်းနှင့်ဆိုင်သည့် စံချိန်စံညွှန်းကို ပြည့်မီရမည် ဖြစ်သည်။ သမ္မာတရားကို လက်တွေ့မလုပ်ဆောင်ရသေးမီတွင် သင်၌ ယုံကြည်ခြင်း မည်မျှရှိသည်ဟု အခိုင်အမာဆိုသည်ဖြစ်စေ၊ သို့မဟုတ် သင်သည် အဘယ်မျှ စိတ်အားထက်သန်ပြီး စိတ်ဆန္ဒရှိကာ သင့်အသက်ကို စွန့်စားနိုင်ပြီး မီးနှင့်ရေကို ကျော်ဖြတ်ဖို့ နောက်မတွန့်သည်ဖြစ်စေ ဤအရာအားလုံးမှာ အရာမရောက်သည့် ကြွေးကြော်သံများသာ ဖြစ်သည်။ သင်သည် ဤစိတ်ဆန္ဒကို အခြေခံ၍ သမ္မာတရား စည်းမျဉ်းများအတိုင်းလည်း ပြုမူလုပ်ဆောင်ရမည်။ သင်က “ကျွန်ုပ်သည် သမ္မာတရားကို အထူးတလည် ချစ်ခြင်း မရှိသကဲ့သို့ လိုက်စားခြင်းလည်း မရှိသည့်အပြင် ကျွန်ုပ်၏တာဝန်များကို ထမ်းဆောင်စဉ်တွင် စိတ်သဘောထား၌ များစွာ မပြောင်းလဲသေးပေ။ သို့သော် ကျွန်ုပ်ဖက်တွယ်ထားသည့် အရာတစ်ခု ရှိသည်။ ကျွန်ုပ်အား ပြောသမျှကို လုပ်သည်။ အနှောင့်အယှက်များ သို့မဟုတ် အဖျက်အမှောင့်လုပ်ခြင်းများကို ကျွန်ုပ် မပြုလုပ်ပေ။ ကျိုးနွံနာခံခြင်း ရှိကောင်းရှိနိုင်မည် မဟုတ်သော်လည်း အမှန်တကယ် နားထောင်ပါသည်” ဟု ဆိုသည်။ ဤအရာကို ပြုလုပ်နိုင်သူတစ်ဦးက အသင်းတော်ထဲ၌ ရှိမြဲရှိခွင့်ရသကဲ့သို့ မိမိ၏တာဝန်များကို ပုံမှန်အတိုင်း ထမ်းဆောင်ခွင့်ရမည် မဟုတ်လော။ သို့သော် ဖယ်ထုတ်ပစ်ခြင်း ခံခဲ့ရသည့် ထိုဆိုးယုတ်သောလူများနှင့် မယုံကြည်သူများသည် အနိမ့်ဆုံးသော ဤသတ်မှတ်ချက်ကိုပင် မပြည့်မီနိုင်ကြဘဲ အဖျက်အမှောင့်များကိုပင် ဖန်တီးခဲ့ကြသည်။ ထိုကဲ့သို့သော မယုံကြည်သူများကို သို့မဟုတ် ဆိုးယုတ်သောလူများကို ၎င်းတို့၏ တာဝန်များအား ထမ်းဆောင်ရန်အတွက် အသင်းတော်ထဲ၌ ဆက်နေခွင့် မပြုသင့်ချေ။ ဘုရားသခင် ရွေးကောက်ထားသော လူတို့သည် မယုံကြည်သူများနှင့် ဆိုးယုတ်သောလူများကို ပိုင်းခြားသိမြင်ရမည်။ သို့မဟုတ်လျှင် ၎င်းတို့သည် ထိုသူတို့၏ လှည့်စားခြင်းကို အလွယ်တကူ ခံရမည်ဖြစ်သည်။ အသိတရားနှင့် ဆင်ခြင်တုံတရားရှိသူ မည်သူမဆို မယုံကြည်သူများနှင့် ဆိုးယုတ်သောလူများအပေါ် ပစ်ပယ်တတ်သော သဘောထားတစ်ခုကို မွေးမြူသင့်ပေသည်။

လူတစ်ဦး၏ တာဝန်များကို ထမ်းဆောင်ခြင်းသည် ဘုရားသခင်ကို ယုံကြည်ခြင်းနှင့်ဆိုင်သည့် အရေးပါဆုံးသော လက္ခဏာသွင်ပြင်ဖြစ်၏။ ပထမဦးစွာ လူတစ်ဦးသည် တာဝန်သည် မည်သည့်အရာဖြစ်သည်ကို နားလည်ရမည်ဖြစ်ပြီး ယင်းနှင့်ပတ်သက်၍ စစ်မှန်သော အတွေ့အကြုံနှင့် နားလည်ခြင်း တဖြည်းဖြည်း ရရှိရမည်။ လူတစ်ဦးသည် သူ၏တာဝန်အပေါ် ရှိသင့်သည့် အနိမ့်ဆုံးသော သဘောထားမှာ အဘယ်နည်း။ အကယ်၍ သင်က “ဘုရားအိမ်တော်သည် ကျွန်ုပ်အား ဤတာဝန်ကို ပေးခဲ့သဖြင့် ယင်းသည် ကျွန်ုပ်နှင့် သက်ဆိုင်သည်။ ကျွန်ုပ် နှစ်သက်သလို ပြုလုပ်နိုင်သည်။ အဘယ့်ကြောင့်ဆိုသော် ဤသည်မှာ ကျွန်ုပ်၏ အလုပ်ကိစ္စဖြစ်ပြီး မည်သူမျှ ဝင်ရောက်စွက်ဖက်၍မရ” ဟု ဆိုလျှင် ဤသည်မှာ လက်ခံ၍ရသော သဘောထားဟုတ်သလော။ လုံးဝ မဟုတ်ပေ။ ဤသည်မှာ တာဝန်ထမ်းဆောင်စဉ် သင်၏သဘောထား ဖြစ်ပါက သင်၏သဘောထားသည် သမ္မာတရားစည်းမျဉ်းများနှင့် မကိုက်ညီသောကြောင့် သင်သည် ဒုက္ခရောက်ပေပြီ။ သင်၏သဘောထားသည် ဘုရားသခင်ကိုကြောက်ရွံ့သော စိတ်နှလုံးရှိဖို့ နေနေသာသာ၊ သမ္မာတရားကို ရှာဖွေခြင်းထက် သင်လုပ်ချင်သမျှကို လုပ်ဆောင်ခြင်းဟူသည့် သဘောထားမျိုး ဖြစ်၏။ လူတစ်ဦးသည် ဇွတ်တရွတ်နိုင်လွန်းပါက သူသည် တာဝန်ထမ်းဆောင်စဉ် သူ၏ တကယ့်အလုပ်ကို အတော်ပင် လျစ်လျူရှုမည် ဖြစ်သည်။ တာဝန်ထမ်းဆောင်စဉ် လူတစ်ဦးသည် မည်သည့်သဘောထား ရှိသင့်သနည်း။ သူသည် ဘုရားသခင်ကို ကျိုးနွံနာခံရန်နှင့် သူ့အား ကျေနပ်စေရန် အလိုဆန္ဒရှိရမည်။ အကယ်၍ သူသည် ဘုရားသခင် သူ့အား အပ်နှံထားသည့် အမိန့်ပေးစေခိုင်းချက်ကို မပြီးစီးပါက ဘုရားသခင်ကို စိတ်ပျက်စေမိပြီဟု ခံစားရသည့်အပြင် သူ၏တာဝန်ကို ကောင်းမွန်စွာ မထမ်းဆောင်ခဲ့ပါက လူသားဟုအခေါ်ခံရဖို့ မထိုက်တန်ဟု ခံစားရလေသည်။ တာဝန်ထမ်းဆောင်စဉ် ဤသဘောထားမျိုးရှိခြင်းက သင့်အား သစ္စာစောင့်သိစေသည်။ တာဝန်ကို ကောင်းစွာ ထမ်းဆောင်ရန်အတွက် သင်သည် အရင်ဆုံး ဘုရားသခင်တောင်းဆိုသည့်အရာကို သိရမည်ဖြစ်ကာ သမ္မာတရားကို ရှာဖွေပြီး စည်းမျဉ်းများကို ရှာဖွေရမည် ဖြစ်သည်။ သင့်အား ဘုရားသခင်ပေးထားသည့် တာဝန်ပေးစေခိုင်းချက်မှာ သင်၏တာဝန်ဖြစ်ကြောင်း သင် အသေအချာ လေ့လာသိရှိပြီး ဖြစ်သည်နှင့်တစ်ပြိုင်နက် သင်သည် “ကျွန်ုပ်၏တာဝန်ကို မည်သို့ ထမ်းဆောင်နိုင်မည်နည်း။ မည်သည့်သမ္မာတရားစည်းမျဉ်းများကို လက်တွေ့လုပ်ဆောင်သင့်သနည်း။ ဘုရားသခင်က လူတို့အား မည်သည့်အရာကို တောင်းဆိုသနည်း။ မည်သည့်အလုပ်ကို ကျွန်ုပ် ပြုလုပ်သင့်သနည်း။ ကျွန်ုပ်၏ တာဝန်ဝတ္တရားများကို ဆောင်ရွက်ပြီး သစ္စာစောင့်သိနိုင်ဖို့အတွက် မည်ကဲ့သို့ ပြုမူလုပ်ဆောင်သင့်သနည်း” ဟု စဉ်းစားခြင်းဖြင့် ရှာဖွေသင့်သည်။ သင်သည် မည်သူ့ကို သစ္စာစောင့်နေသနည်း။ ဘုရားသခင်ကို ဖြစ်၏။ သင်သည် ဘုရားသခင်ကို သစ္စာစောင့်ပြီး လူတို့အတွက် သင်၏တာဝန်ဝတ္တရားများကို ထမ်းဆောင်ရမည် ဖြစ်သည်။ သင်၏တာဝန်ကို ဘုရားသခင်၏ နှုတ်ကပတ်တော်များ၊ သမ္မာတရားစည်းမျဉ်းများနှင့်အညီ ထမ်းဆောင်သင့်ကာ သင်၏တာဝန်ကို မြဲမြံစွာ ထိန်းသိမ်းထားသင့်သည်။ သင်၏တာဝန်ကို မြဲမြံစွာ ထိန်းသိမ်းထားသည်ဟူသည်မှာ မည်သည့်အရာကို ဆိုလိုသနည်း။ ဥပမာအားဖြင့် အကယ်၍ တစ်နှစ်နှစ်နှစ်အတွက် တာဝန်တစ်ခုကို သင့်ထံ ပေးထားသော်လည်း ယခုထက်ထိ မည်သူကမျှ သင်နှင့်ပတ်သက်၍ စစ်ဆေးခြင်းမရှိသေးပါက မည်သည့်အရာကို သင်လုပ်ဆောင်သင့်သနည်း။ မည်သူကမျှ သင်နှင့်ပတ်သက်၍ စစ်ဆေးခြင်းမရှိပါက ယင်းမှာ တာဝန်ကုန်ဆုံးသွားပြီဟု ဆိုလိုသလော။ မဆိုလိုပေ။ သင်နှင့်ပတ်သက်၍ တစ်ဦးတလေက စစ်ဆေးခြင်း ရှိမရှိ၊ သို့မဟုတ် သင်မည်သည့်အရာ လုပ်ဆောင်နေသည်ကို စုံစမ်းစစ်ဆေးခြင်း ရှိမရှိကို အလေးဂရုမပြုနှင့်။ ဤတာဝန်ကို သင့်အား ပေးအပ်ထားပြီးဖြစ်သောကြောင့် ယင်းသည် သင့်တာဝန်ဖြစ်၏။ ဤအလုပ်ကို မည်သို့လုပ်ဆောင်သင့်ကာ ယင်းကို မည်သို့ကောင်းမွန်စွာ လုပ်ဆောင်နိုင်သည်ကို သင်စဉ်းစားသင့်ပြီး ယင်းမှာ သင်လုပ်ဆောင်သင့်ပုံ ဖြစ်သည်။ အခြားသူများက သင့်အပေါ် စစ်ဆေးဖို့အတွက်၊ ၎င်းတို့ သင့်ကို ကြီးကြပ်ဖို့နှင့် တိုက်တွန်းဖို့အတွက် သင်အမြဲစောင့်ဆိုင်းနေပါက ဤသည်မှာ သင်၏တာဝန်တွင် သင်ထားရှိသင့်သည့် သဘောထားလော။ ဤသည်မှာ မည်သည့်သဘောထားမျိုး ဖြစ်သနည်း။ ဤသည်မှာ အပျက်သဘောဆောင်သော သဘောထားတစ်ခု ဖြစ်သည်။ ဤသည်မှာ သင်၏တာဝန်အပေါ် သင်ခံယူသင့်သည့် သဘောထား မဟုတ်ပေ။ သင်သည် ဤသဘောထားကို မွေးမြူလျှင် သင်၏ တာဝန်ထမ်းဆောင်မှုသည် ပြည့်မီခြင်း မရှိမည်မှာ သေချာ၏။ သင့်တာဝန်ကို ပြည့်မီစွာ ထမ်းဆောင်ဖို့ရန်အတွက် သင်သည် အရင်ဆုံး သင့်တင့်လျောက်ပတ်သော သဘောထားရှိရမည် ဖြစ်ပြီး သင်၏သဘောထားသည် သမ္မာတရားစည်းမျဉ်းများနှင့် ကိုက်ညီရမည် ဖြစ်သည်။ ဤသည်မှာ သင်၏တာဝန်ကို ကောင်းစွာ ထမ်းဆောင်ရန် အာမခံသည့် တစ်ခုတည်းသော နည်းလမ်းဖြစ်၏။

တာဝန်သည် မည်သည့်အရာဖြစ်သည်နှင့် စပ်လျဉ်း၍ တာဝန်အပေါ် လူတစ်ဦး၏ သဘောထားသာမက သူ၏တာဝန် ထမ်းဆောင်ခြင်းနှင့် မည်သည့်လောကီအလုပ်မျိုးမဆို၌ ပါဝင်ခြင်းကြားမှ ခြားနားချက်ဟူသည့် ဤ‌အကြောင်းအရာများအပေါ် ငါတို့၏ မိတ်သဟာယပြုချက်သည် လောလောဆယ် ဤနေရာတွင် အဆုံးသတ်မည်။ သင်တို့အားလုံးသည် မိတ်သဟာယ ပြုထားသည့် အကြောင်းအရာအပေါ် တွေးဆသင့်သည်။ ဥပမာအနေဖြင့် လူတစ်ဦး၏ တာဝန်ထမ်းဆောင်ခြင်းနှင့် ကိုယ်ရေးကိုယ်တာ လုပ်ငန်းကို လုပ်ဆောင်ခြင်းကြားမှ ဆက်နွှယ်မှုအကြောင်း အဘယ့်ကြောင့် ဆွေးနွေးရသနည်း။ ဤအကြောင်းအရာများအား ဆွေးနွေးခြင်း၏ ရည်ရွယ်ထားသော ရလဒ်မှာ အဘယ်နည်း။ အပြုသဘောဆောင်သောဘက်တွင် ယင်းက လူတို့ကို မိမိတို့၏တာဝန်ကို ထမ်းဆောင်ခြင်းအတွက် မှန်ကန်သော လမ်းကြောင်း၊ မှန်ကန်သော ဦးတည်ချက်နှင့် မှန်ကန်သော စည်းမျဉ်းများကို ပေးနိုင်သည်။ အပျက်သဘောဆောင်သောဘက်တွင် ယင်းက မည်သည့်အပြုအမူများသည် ကိုယ်ရေးကိုယ်တာ လုပ်ငန်း၌ ပါဝင်လုပ်ဆောင်ခြင်းအဖြစ် ယူဆ၍ရကြောင်း လူတို့ကို သတိပြုမိစေရန်လည်း အကူအညီပေးနိုင်သည်။ ဤလက္ခဏာသွင်ပြင်နှစ်ခုလုံးသည် အပြန်အလှန် ဆက်စပ်နေသကဲ့သို့ တစ်ခုနှင့်တစ်ခု ကွဲပြားခြားနားသည်။ ဤနှစ်ဖက်လုံးကို နားလည်ခြင်းက သမ္မာတရား၏ စကားလုံးများကို နားလည်ခြင်းနှင့် မဆိုင်ပေ။ သင်သည် မည်သည့်အခြေအနေများနှင့် သရုပ်သကန်များ ပါဝင်ကြောင်း သဘောပေါက်နားလည်ရမည်။ သင်သည် ဤအခြေအနေများနှင့် သရုပ်သကန်များနှင့် ပတ်သက်၍ လုံးစေ့ပတ်စေ့ နားလည်ခြင်းရှိပြီး ယင်းတို့ကို ပိုင်းခြားသိမြင်နိုင်သည်နှင့်တစ်ပြိုင်နက် နောက်တစ်ကြိမ် မမှန်ကန်သော ဤအခြေအနေများနှင့် သရုပ်သကန်များအား သင် ပြသသည့်အခါ သင်သည် သမ္မာတရားအား လိုက်စားသည့်လူတစ်ဦးဖြစ်ပါက ထိုနေရာမှ လွတ်ရာလမ်းတစ်ခုကို တွေ့ရှိဖို့ရန် သမ္မာတရားကို သင် ရှာဖွေမည်ဖြစ်သည်။ အကယ်၍ သင်သည် သမ္မာတရား၏ ဤလက္ခဏာသွင်ပြင်ကို နားမလည်ပါက ဘုရားသခင်အတွက် မိမိကိုယ်ကို အသုံးခံနေသည်ဟု ထင်ကာ သင့်တာဝန်ကို ထမ်းဆောင်နေပြီး အလွန် သစ္စာစောင့်သိသည်ဟုပင် ထင်မှတ်လျက် သင်သည် ကိုယ်ရေးကိုယ်တာ လုပ်ငန်းကို လုပ်ဆောင်ကောင်း လုပ်ဆောင်မည်ဖြစ်သည်။ ထိုကဲ့သို့သော အကျိုးဆက်များသည် သမ္မာတရားအား နားမလည်ခြင်းမှ ထွက်ပေါ်လာမည်ဖြစ်သည်။ သာဓကအနေဖြင့် သင်၏ တာဝန်ထမ်းဆောင်ခြင်း ဖြစ်စဉ်အတွင်း သင်၏ အချို့သော ထင်မြင်ချက်များနှင့် နည်းလမ်းများသာမက သင့်လုပ်ဆောင်ချက်များ၏ နောက်ကွယ်မှ ရည်ရွယ်ချက်များနှင့် စေ့ဆော်မှုများလည်း ထုတ်ဖော်ခြင်းခံရသောအခါ သင်သည် သင်၏တာဝန်ကို ထမ်းဆောင်နေခြင်း မဟုတ်သည့်အပြင် မိမိ၏တာဝန်အား ထမ်းဆောင်ခြင်းနှင့်ဆိုင်သည့် စည်းမျဉ်းများနှင့် နယ်ပယ်မှ လမ်းလွဲသွားပြီဖြစ်ကြောင်း သတိပြုမိလေသည်။ ထိုသဘာဝမှာ ပြောင်းလဲသွားပြီး သင်သည် အမှန်တွင် ကိုယ်ရေးကိုယ်တာ လုပ်ငန်းကို လုပ်ဆောင်နေခြင်းဖြစ်သည်။ ဤသမ္မာတရားများကို သင် နားလည်သောအခါမှသာ ထိုနေရာမှ လွတ်ရာလမ်းကို တွေ့ရှိနိုင်ပြီး ထိုကဲ့သို့သော ထင်မြင်ချက်များ၊ လုပ်ဆောင်ချက်များနှင့် သရုပ်သကန်များကို အဆုံးသတ်နိုင်မည် ဖြစ်သည်။ သို့ရာတွင် သင်သည် သမ္မာတရားကို နားမလည်ဘဲ သင်၏ တာဝန်ထမ်းဆောင်နေစဉ် သင့်ကိုယ်ပိုင် လုပ်ငန်းကို ဆောင်ရွက်နေပါက သင်သည် စည်းမျဉ်းများကို ချိုးဖောက်ပြီးသားဖြစ်သည် ဟူသည့်အချက်ကို သတိပြုမိမည် မဟုတ်ပေ။ ဥပမာအနေဖြင့် ပေါလုကဲ့သို့ဖြစ်၏။ နှစ်ပေါင်းများစွာ အလုပ်လုပ်ပြီး ပြေးလွှားနေပြီးနောက်တွင် သူသည် “ကိုယ်တော်သည် ကျွန်ုပ်အား သရဖူမပေးပါက ကိုယ်တော်သည် ဘုရားမဟုတ်” ဟု ဆိုလျက် ဘုရားသခင်အား အော်ပြောရင်း ဇာတ်သိမ်းခဲ့ရသည်။ သင်မြင်သလော၊ သူသည် ထိုကဲ့သို့သော စကားများကို ပြောဆိုနိုင်သေးသည်။ အကယ်၍ ယနေ့ လူတို့သည် သမ္မာတရားကို နားလည်ထားပြီးနောက် ပေါလု၏လမ်းကြောင်းနောက် လိုက်နေသေးပါက ၎င်းတို့သည် သမ္မာတရားကို ချစ်သောသူများ မဟုတ်ပေ။ သင်သည် ဘုရားသခင်ကို အမှန်တကယ် ယုံကြည်သောလူတစ်ဦး ဖြစ်ပါက သမ္မာတရားကို နားလည်ခြင်းမှာ သင့်အတွက် အရေးပါလှသည်။ သမ္မာတရားကို နားလည်ခြင်း မရှိဘဲ သင်သည် စာတန်ဆန်‌သော စိတ်သဘောထားကို အခြေခံ၍ အသက်ရှင်နေသည်မှာ သေချာပေါက်ဖြစ်၏။ အမျှော်လင့်နိုင်ဆုံးဆိုရလျှင် သင်သည် စည်းမျဉ်းစည်းကမ်းအချို့ကို လိုက်နာခြင်းနှင့် မြင်သာသော အမှားများအား ကျူးလွန်မှုကို ရှောင်ကြဉ်ခြင်း ရှိရုံရှိမည်ဖြစ်ကာ သင်သည် သမ္မာတရားကို လက်တွေ့လုပ်ဆောင်နေသည်ဟု ထင်နေဆဲဖြစ်မည်။ ယင်းမှာ အတော်ပင် သနားစရာဖြစ်မည်။ ထို့ကြောင့် လူတစ်ဦးသည် သမ္မာတရားကို လိုက်စားရန် အလိုဆန္ဒရှိပြီး သမ္မာတရားစစ်မှန်မှုထဲသို့ ဝင်ရောက်ရန် ရည်မှန်းပါက အရင်ဦးစွာ သမ္မာတရားကို နားလည်ရမည်။ သမ္မာတရား နားလည်ခြင်း၏ ရည်ရွယ်ချက်မှာ လူတို့အနေဖြင့် အခြားလူများနှင့် ဖြစ်ရပ်များကို တိကျမှန်ကန်စွာ သဘောပေါက်မိနိုင်ရန်၊ ပိုင်းခြားသိမြင်နိုင်ရန်၊ လုပ်ဆောင်ချက်အတွက် စည်းမျဉ်းများရှိနိုင်ရန်၊ လက်တွေ့လုပ်ဆောင်မှုလမ်းကြောင်း ရှိနိုင်ရန်နှင့် ဘုရားသခင်အား ကျိုးနွံနာခံခြင်း ရရှိနိုင်ရန်အဖို့ ဖြစ်သည်။ သမ္မာတရားကို သင် နားလည်သောအခါ သင်သည် အမျိုးစုံသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်နိုင်သည်၊ လက်တွေ့လုပ်ဆောင်မှု လမ်းကြောင်းမှန်ကို ရွေးချယ်နိုင်သည်၊ ပြီးလျှင် စည်းမျဉ်းများအတိုင်း ပြောဆိုပြုမူနိုင်သည်၊ သင်၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်သည်၊ ပြီးလျှင် ဘုရားသခင်အား ကျိုးနွံနာခံမှုကို ရရှိနိုင်သည်။ သမ္မာတရားကို နားမလည်ပါက သင်လျှောက်လှမ်းသည့် လမ်းကြောင်း မှားမည်မှာ သေချာပြီး မည်သည့် အသက်ဝင်ရောက်မှုမျှ ရှိမည်မဟုတ်သကဲ့သို့ ကယ်တင်ခြင်းလည်း ခံရနိုင်မည်မဟုတ်ပေ။ လူအချို့သည် သူတို့ကိုယ်သူတို့ အယောင်ဆောင်ရာ၌ အထူးကျွမ်းကျင်ပြီး သမ္မာတရား လိုက်စားနေကြသကဲ့သို့ မြင်ရသည်။ သို့သော် ထိုသူတို့၏ လုပ်ဆောင်ချက်များ၌ စည်းမျဉ်းမရှိသည့်အပြင် သူတို့ပြုလုပ်သမျှက အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်ပွားစေလျက် အသင်းတော်၏ အလုပ်အတွက် များစွာသော ဒုက္ခကို ဖန်တီးပေးလေသည်။ ထိုကဲ့သို့သော လူတို့ကို ကယ်တင်၍မရပေ။ ထို့အတွက်ကြောင့် တရားဒေသနာများအား မကြာခဏ နာယူခြင်းနှင့် ဘုရားသခင်၏ နှုတ်ကပတ်တော်များအား မကြာခဏ စားသောက်ခြင်း၏ ရည်ရွယ်ချက်မှာ အပေါ်ယံပါဝင်ဆောင်ရွက်ခြင်း သို့မဟုတ် စိတ်နှလုံးအား ပြည့်ဝစေခြင်းအတွက်သာ မဟုတ်သကဲ့သို့ ယင်းမှာ မိမိကိုယ်ကို အယူဝါဒများဖြင့် ပြင်ဆင်ရန်အတွက် သို့မဟုတ် နှုတ်ရေးကောင်းဖို့ လေ့ကျင့်ရန်အတွက် မဟုတ်ပေ။ ယင်းမှာ မိမိကိုယ်ကို သမ္မာတရားဖြင့် ပြင်ဆင်ရန်နှင့် သမ္မာတရားအား နားလည်ခြင်း ရရှိရန်အတွက် ဖြစ်သည်။ ယခုတင် ဆွေးနွေးခဲ့သောအရာသည် အမှန်တွင် ဘုရားသခင်အား သိခြင်းနှင့် ဆိုင်သည့် သမ္မာတရားအရ အထူးသဖြင့် မနက်နဲပါချေ။ ယင်းမှာ အခြေခံအကျဆုံးသော သမ္မာတရား ဖြစ်၏။ သမ္မာတရားနှင့် ပတ်သက်၍ လူတို့၏နားလည်ခြင်းသည် အကန့်အသတ်ရှိပြီး အတိမ်အနက်တွင် ခြားနားကာ လူတစ်ဦးချင်းစီ၏ အစွမ်းအစပေါ် မူတည်သည်။ လူအချို့က ပို၍နက်နဲစွာ သဘောပေါက်သည်။ ဆိုလိုသည်မှာ ၎င်းတို့၌ သဘော‌ပေါက်မှုစွမ်းရည် ရှိသည်။ အခြားသူများက အတော်ပင် အပေါ်ယံအားဖြင့် သဘောပေါက်သည်။ လူတစ်ဦး၏ သဘောပေါက်နားလည်မှု အတိမ်အနက် မည်မျှပင်ရှိပါစေ အရေးပါဆုံးဖြစ်သည်မှာ သမ္မာတရားအား လက်တွေ့လုပ်ဆောင်မှု ဖြစ်၏။ သို့ရာတွင် သမ္မာတရားကို အကြီးအသေး၊ မြင့်မြတ်သည် သို့မဟုတ် နိမ့်ကျသည်ဟု ခွဲခြား၍မရသကဲ့သို့ အတိမ်အနက်ဟူ၍ ခွဲခြား၍မရပေ။ ဆိုလိုသည်မှာ သမ္မာတရားကို အခြေခံအကျဆုံး သို့မဟုတ် အရင်းခံအဖြစ်ဆုံးအဖြစ် အတန်းအစား သတ်မှတ်၍ရသော်လည်း အတိမ်အနက်နှင့်ဆိုင်သည့် အတိုင်းအတာဟူ၍ ခွဲခြား၍မရပေ။ ယင်းမှာ လူတို့အနေဖြင့် ယင်းကို ခြားနားသော အတိမ်အနက်များဖြင့် သဘော‌ပေါက်နားလည်ပြီး တွေ့ကြုံခြင်းသာ ဖြစ်သည်။ သမ္မာတရား၏ အနှစ်သာရနှင့် ပတ်သက်သည့် မည်သည့်အရာမဆို အညီအမျှ လေးနက်ပြီး မည်သူမဆို အပြည့်အဝ တွေ့ကြုံနိုင်သည့် သို့မဟုတ် လုံးလုံးလျားလျား ပိုင်ဆိုင်နိုင်သည့် အရာတစ်ခု မဟုတ်ပေ။ သမ္မာတရား၏ မည်သည့်လက္ခဏာသွင်ပြင်နှင့် ပတ်သက်၍ဖြစ်စေ လူတို့သည် ၎င်းတို့၏ သဘောပေါက်နားလည်မှုနှင့် လက်တွေ့လုပ်ဆောင်မှု၌ အတိမ်ဆုံးသော အလွှာမှ အစပြုရမည်ဖြစ်ပြီးလျှင် တိမ်ရာမှ နက်ရာသို့ တဖြည်းဖြည်းချင်း တိုးတက်ကာ သမ္မာတရားအား စစ်မှန်သော နားလည်ခြင်းနှင့် စစ်မှန်မှုထဲသို့ ဝင်ရောက်ခြင်းကို ရောက်ရှိရမည်ဖြစ်သည်။ သမ္မာတရား၏ အတိမ်ဆုံးအပိုင်းမှာ တိုက်ရိုက် နားလည်နိုင်သည့်အရာ ဖြစ်သည်။ အကယ်၍ လူတို့သည် ယင်းကို လက်တွေ့လုပ်ဆောင်နိုင်ခြင်း သို့မဟုတ် ဝင်ရောက်နိုင်ခြင်း မရှိပါက စကားများနှင့် အယူဝါဒအချို့ကိုသာ နားလည်ခြင်းဖြစ်သည်။ စကားများနှင့် အယူဝါဒများအား နားလည်ရုံ နားလည်ခြင်းသည် သမ္မာတရား၏ အနှစ်သာရအတွက် တကယ့်ကို စံမမီပေ။ သမ္မာတရားကို နားမလည်သော လူတို့သည် တိုက်ရိုက်အဓိပ္ပာယ်အား ရှင်းပြနိုင်စွမ်းကို သမ္မာတရားအား နားလည်ခြင်းအဖြစ် အမြဲတမ်း ယူမှတ်ကြသည်။ ဤသည်မှာ လူသား၏ မသိနားမလည်မှုသာ ဖြစ်၏။ အကယ်၍ သင်၏ သမ္မာတရားအား လက်တွေ့လုပ်ဆောင်မှုသည် စည်းမျဉ်းစည်းကမ်းများအား လိုက်လျှောက်ခြင်းနှင့် မည်သည့်စည်းမျဉ်းမျှ မရှိဘဲ ယင်းတို့ကို တစ်သဝေမတိမ်း ကျင့်သုံးခြင်းနှင့်သာ သက်ဆိုင်ပါက ဤသည်မှာ သမ္မာတရားအား လက်တွေ့လုပ်ဆောင်ခြင်းနှင့် စစ်မှန်မှုထဲသို့ ဝင်ရောက်ခြင်းဖြစ်သည်ဟု မထင်လေနှင့်။ သင်သည် ထိုအရာမှ အလှမ်းဝေးနေသေး၏။ အကယ်၍ သင်သည် နှစ်ကာလအတန်ကြာ ဆက်လက်၍ လက်တွေ့လုပ်ဆောင်ပြီး တွေ့ကြုံသည့်အပြင် သင့်အနေဖြင့် နောက်ထပ် လ သို့မဟုတ် နှစ်အချို့ကြာအောင် လက်တွေ့လုပ်ဆောင်ရန်နှင့် တွေ့ကြုံရန်အတွက် လုံလောက်မည့် အလင်းကို များစွာပို၍ ရှာတွေ့ပြီး ထို့နောက် အတွေ့အကြုံ ပို၍ပင် ရရှိပါက သင်သည် ပို၍သစ်သော အလင်းကို ရှာတွေ့နိုင်ကာ ဤကဲ့သို့ တိမ်ရာမှာ နက်ရာသို့ တစ်ဆင့်ချင်းပုံစံဖြင့် တိုးတက်ပြီးနောက်တွင် သမ္မာတရားစစ်မှန်မှုထဲသို့ အမှန်တကယ် ဝင်ရောက်ပြီး ဖြစ်ပေသည်။ သမ္မာတရားစစ်မှန်မှုထဲသို့ အပြည့်အဝ ဝင်ရောက်ပြီးသူတစ်ဦးသာလျှင် သမ္မာတရားကို ရရှိပြီးသောသူ ဖြစ်သည်။ အကယ်၍ တစ်နေ့တွင် သင်သည် သမ္မာတရား၏ စစ်မှန်မှုအတိုင်း အသက်ရှင်နေထိုင်ပြီး သမ္မာတရားကို သင်ရရှိပြီးပြီဟု ဆို၍ရလျှင်ပင် အမှန်တကယ်တွင် သင် တွေ့ကြုံထားပြီး သိလာပြီးသည့် အရာမှာ နည်းပါးနေသေးသည်။ သင်သည် သမ္မာတရားဖြစ်သည်ဟု ဆို၍မရသကဲ့သို့ ပေါလု အခိုင်အမာဆိုခဲ့သကဲ့သို့ “အသက်ရှင်သည့်အရာမှာ ခရစ်တော်ဖြစ်၏။” (ဖိလိပ္ပိသြဝါဒစာ ၁:၂၁) ဟုလည်း ဆို၍မရပေ။ အဘယ့်ကြောင့်ဆိုသော် သမ္မာတရားမှာ နက်နဲလွန်းလှကာ တစ်သက်တာလုံး၏ ဆယ်စုနှစ်အချို့တွင် လူတစ်ဦး တွေ့ကြုံနားလည်နိုင်သည့်အရာမှာ အလွန်အမင်း နည်းပါးသောကြောင့် ဖြစ်၏။ ထို့နောက် သိသိသာသာပင် သမ္မာတရား နားလည်ခြင်းကို လူတို့အနေဖြင့် အတိုင်းအတာတစ်ခုအထိ ရရှိနိုင်ချေရှိသော်လည်း သမ္မာတရားအား ပိုင်ဆိုင်ခြင်းမှာ မည်သည့်နည်းနှင့်မျှ လွယ်ကူသော ကိစ္စတစ်ခု မဟုတ်ချေ။ အကယ်၍ လူတစ်ဦးသည် လေးနက်မှု အနည်းဆုံးသော သမ္မာတရားများကိုပင် နားလည်နိုင်ခြင်း သို့မဟုတ် လက်တွေ့လုပ်ဆောင်နိုင်ခြင်း မရှိပါက ယင်းမှာ သမ္မာတရားအား မချစ်သူတစ်ဦးဖြစ်ပြီး ဝိညာဉ်ရေးရာ နားလည်မှုကင်းမဲ့သည်မှာ အသေအချာပင်။ သမ္မာတရားနှင့် မည်သို့မျှမနီးစပ်သော လူတို့ကို ကယ်တင်၍မရပေ။ သမ္မာတရားကို မည်သည့်အခါမျှ နားမလည်သောသူတို့သည် ၎င်းတို့၏ တာဝန်များကို ကောင်းစွာ မထမ်းဆောင်နိုင်ကြပေ။ ၎င်းတို့သည် သက်ရှိအမှိုက်များ၊ လူ့အရေခြုံထားသည့် သားရဲများဖြစ်ကြ၏။ လူအချို့က အယူဝါဒအချို့ကို နားလည်သောကြောင့် ၎င်းတို့သည် သမ္မာတရားကို နားလည်သည်ဟု ထင်ကြသည်။ အကယ်၍ ၎င်းတို့သည် သမ္မာတရားအချို့ကို အမှန်တကယ် နားလည်လျှင် ၎င်းတို့၏ တာဝန်များကို အဘယ့်ကြောင့် ကောင်းစွာ မထမ်းဆောင်နိုင်ကြသနည်း။ ၎င်းတို့၏ လုပ်ဆောင်ချက်များ၌ အဘယ့်ကြောင့် စည်းမျဉ်းများ မရှိရသနည်း။ ဤအရာက အယူဝါဒများအား နားလည်ခြင်းသည် အကျိုးမရှိကြောင်း ပြသည်။ ပို၍များသော အယူဝါဒများကို နားလည်ခြင်းသည် သမ္မာတရားအား နားလည်ခြင်းအဓိပ္ပာယ် မသက်ရောက်ပေ။

တာဝန်နှင့်ဆိုင်သော အကြောင်းအရာကို မိတ်သဟာယပြုပြီးနောက် ပြည့်မီသော တာဝန်ထမ်းဆောင်မှုနှင့်ဆိုင်သည့် အ‌ရေးကိစ္စသို့ ငါတို့ ယခု ကူးပြောင်းမည်။ ပြည့်မီသော တာဝန်ထမ်းဆောင်မှုနှင့် စပ်လျဉ်း၍ အသားပေးမှုမှာ “ပြည့်မီသော” ဟူသည့် စကားလုံးအပေါ်တွင် ဖြစ်သည်။ သို့ဆိုလျှင် “ပြည့်မီသော” ဟူသည်ကို မည်သို့ အဓိပ္ပာယ်ဖွင့်ဆိုသင့်သနည်း။ ဤအရာတွင်လည်း ရှာဖွေဖို့ သမ္မာတရားများရှိ၏။ အသင့်အတင့်ဖြစ်သော အလုပ်တစ်ခုကို လုပ်ဆောင်ရုံမျှသည် ပြည့်မီသလော။ “ပြည့်မီသော” ဟူသည့် စကားလုံးကို မည်သို့နားလည်ပြီး မှတ်ယူရမည်ဆိုသည်နှင့် သက်ဆိုင်သည့် တိကျသော အသေးစိတ်အချက်လက်များအတွက် သင်သည် သမ္မာတရားများစွာကို နားလည်ရမည်ဖြစ်ပြီး သမ္မာတရားအပေါ် သာ၍မိတ်သဟာယပြုရမည်။ သင်၏တာဝန်ကို ထမ်းဆောင်ခြင်းဖြစ်စဉ်တွင် သမ္မာတရားနှင့် စည်းမျဉ်းများကို သင်နားလည်ရမည်။ ထိုအခါတွင်သာ ပြည့်မီသော တာဝန်ထမ်းဆောင်မှုတစ်ခုသို့ သင်ရောက်ရှိနိုင်သည်။ လူတို့သည် ၎င်းတို့၏ တာဝန်များကို အဘယ်ကြောင့် ထမ်းဆောင်သင့်သနည်း။ ဘုရားသခင်ကို ၎င်းတို့ယုံကြည်ပြီး သူ၏တာဝန်ပေးစေခိုင်းချက်ကို လက်ခံပြီးလျှင်ပြီးချင်း လူတို့၌ ဘုရားအိမ်တော်၏အမှုနှင့် ဘုရားသခင့်အမှု၏အလုပ်ခွင်ရှိ တာဝန်၊ ဝတ္တရားတို့နှင့်သက်ဆိုင်သည့် ၎င်းတို့၏ဝေစုရှိကြကာ အပြန်အလှန်အနေဖြင့် ဤတာဝန်နှင့် ဝတ္တရားကြောင့် ၎င်းတို့သည် ဘုရားသခင်၏အမှုတွင် အစိတ်အပိုင်းတစ်ခု၊ ဘုရားသခင်၏ အမှုကို လက်ခံသူများနှင့်ဆိုင်သည့် အစိတ်အပိုင်းတစ်ခုနှင့် ဘုရားသခင်၏ကယ်တင်ခြင်းကို လက်ခံသူများနှင့်ဆိုင်သည့် အစိတ်အပိုင်းတစ်ခု ဖြစ်လာပြီး ဖြစ်သည်။ လူတို့၏ ကယ်တင်ခြင်းနှင့် ၎င်းတို့၏ တာဝန်များကို ၎င်းတို့ ထမ်းဆောင်ပုံ၊ ယင်းတို့ကို ၎င်းတို့ကောင်းမွန်စွာ လုပ်ဆောင်နိုင်ခြင်း ရှိမရှိနှင့် ယင်းတို့ကို ၎င်းတို့ပြည့်မီစွာ လုပ်ဆောင်နိုင်ခြင်း ရှိမရှိတို့ကြား အတော်အတန် အဓိကကျသော ဆက်နွှယ်မှုတစ်ခုရှိ၏။ သင်သည် ဘုရားအိမ်တော်၏ အစိတ်အပိုင်းဖြစ်လာပြီးဖြစ်ကာ သူ၏တာဝန်ပေးစေခိုင်းချက်ကို လက်ခံပြီးဖြစ်သည့်အတွက် ယခု သင်၌ တာဝန်တစ်ခုရှိ၏။ ဤတာဝန်ကို မည်သို့ ထမ်းဆောင်သင့်သည်မှာ သင့်သဘောအတိုင်း မဟုတ်ပေ။ ယင်းသည် ဘုရားသခင်၏ သဘောဖြစ်ပြီး သမ္မာတရား၏ သဘောအတိုင်း ဖြစ်ကာ ယင်းကို သမ္မာတရား၏ စံနှုန်းများက သတ်မှတ်ထားပေသည်။ ထို့အတွက်ကြောင့် ဘုရားသခင်သည် လူတို့၏ တာဝန်များအား မည်ကဲ့သို့ တိုင်းတာသည်နှင့် သူသည် မည်သည့်အရာအရ ယင်းတို့အား တိုင်းတာသည်ကို လူတို့ သိသင့်သည်၊ နားလည်သင့်သည်၊ ပြီးလျှင် ရှင်းလင်းသင့်သည်။ ဤသည်မှာ ရှာဖွေထိုက်သည့် အရာတစ်ခု ဖြစ်သည်။ ဘုရားသခင်၏ အလုပ်၌ မတူညီသော လူတို့သည် မတူညီသော တာဝန်များကို ရရှိကြသည်။ ဆိုလိုသည်မှာ မတူညီသော ဆုကျေးဇူးများ၊ အစွမ်းအစများ၊ အသက်များနှင့် အခြေအနေများရှိသည့် လူတို့သည် မတူညီသော အချိန်ကာလများတွင် မတူညီသော တာဝန်များကို လက်ခံရရှိကြသည်။ မည်သည့်တာဝန်ကို သင်ရရှိထားသည်ဖြစ်စေ၊ ထို့ပြင် ယင်းကို သင်ရရှိသော အချိန်ကာလများ သို့မဟုတ် အခြေအနေများ မည်သို့ရှိစေ သင်၏တာဝန်မှာ သင်ထမ်းဆောင်ရမည့် တာဝန်တစ်ခုနှင့် ဝတ္တရားတစ်ခုသာ ဖြစ်သည်၊ ယင်းမှာ သင်၏ ကိုယ်ပိုင် လုပ်ငန်း မဟုတ်သကဲ့သို့ သင်၏ စီးပွားရေးလုပ်ငန်းလည်း သာ၍ပင် မဟုတ်ချေ။ သင်၏ တာဝန်ထမ်းဆောင်မှုအတွက် ဘုရားသခင် တောင်းဆိုသည့် စံချိန်စံညွှန်းမှာ “ပြည့်မီ” ရန် ဖြစ်သည်။ “ပြည့်မီသည်” ဟူသည်မှာ မည်သည့်အရာကို ဆိုလိုသနည်း။ ယင်းမှာ ဘုရားသခင်၏ တောင်းဆိုချက်များကို ပြည့်မီရန်နှင့် သူ့အား ကျေနပ်စေရန် ဆိုလိုသည်။ ဘုရားသခင်က ယင်းကို ပြည့်မီသည်ဟု ဆိုရမည်ဖြစ်ပြီး ယင်းက သူ၏ အသိအမှတ်ပြုခြင်းကို ရရှိရမည်ဖြစ်သည်။ ထိုအခါမှသာ သင်၏ တာဝန်ထမ်းဆောင်မှုမှာ ပြည့်မီထားပြီးဖြစ်လိမ့်မည်။ အကယ်၍ ဘုရားသခင်က ယင်းကို ပြည့်မီခြင်းမရှိဟုဆိုလျှင် သင်သည် တာဝန်ကို မည်မျှကြာကြာ ထမ်းဆောင်လာနေပါစေ၊ သို့မဟုတ် အဖိုးအခမည်မျှကို သင်ပေးဆပ်ခဲ့ပြီးဖြစ်စေ ယင်းက မပြည့်မီချေ။ ထိုအခါ ရလဒ်က မည်သည့်အရာ ဖြစ်မည်နည်း။ ယင်းတို့အားလုံးကို အလုပ်လုပ်ပေးခြင်းအဖြစ် အမျိုးအစား သတ်မှတ်မည် ဖြစ်သည်။ ဘုရားသခင်ကို အလုပ်လုပ်ပေးသည့် သစ္စာရှိသော စိတ်နှလုံးများရှိသူ အနည်းစုသာလျှင် ကင်းလွတ်မည်ဖြစ်သည်။ ၎င်းတို့၏ အလုပ်လုပ်ပေးခြင်းတွင် သစ္စာစောင့်သိခြင်း မရှိပါက ၎င်းတို့သည် ကင်းလွတ်ရန် မျှော်လင့်ချက်တစ်ခုမျှ မရှိပေ။ တဲ့တိုးပြောရလျှင် ၎င်းတို့သည် ကပ်ဘေးတစ်ခုတွင် ဖျက်ဆီးခြင်းခံရမည်။ အကယ်၍ လူတစ်ဦးသည် မိမိ၏တာဝန်ကို ထမ်းဆောင်သောအခါ လုံးဝ အဆင့်မမီလျှင် သူသည် သူ၏ တာဝန်ထမ်းဆောင်ခွင့်ကို နုတ်ယူခြင်းခံရမည် ဖြစ်သည်။ ဤအခွင့်အ‌ရေးကို နုတ်ယူပြီးသောအခါ လူအချို့သည် ဖယ်ထားခြင်းကို ခံရမည်။ ဖယ်ထားခြင်းကို ခံရသောအခါ ထိုသူတို့သည် အခြားနည်းလမ်းများဖြင့် ကိုင်တွယ်ဖြေရှင်းခြင်းကို ခံရမည်။ “အခြားနည်းလမ်းများဖြင့် ကိုင်တွယ်ဖြေရှင်းခြင်း ခံရမည်” ဟူသည်မှာ ဖယ်ရှားရှင်းလင်းခံရခြင်းကို ဆိုလိုသလော။ မလွဲမသွေဖြစ်ခြင်းမျိုး မဟုတ်ပေ။ ဘုရားသခင်က လူတစ်ဦး နောင်တရပြီးခြင်းရှိမရှိကို အဓိကအားဖြင့် ကြည့်သည်။ ထို့အတွက်ကြောင့် တာဝန်ကို သင် မည်သို့ထမ်းဆောင်သည်မှာ အရေးပါလှပြီး လူတို့က ယင်းကို အလေးအနက်နှင့် တာဝန်သိသိ ခံယူသင့်သည်။ သင်၏ တာဝန်ထမ်းဆောင်ခြင်းသည် သင်၏ အသက်ဝင်ရောက်မှု၊ သမ္မာတရားစစ်မှန်မှုများထဲ ဝင်ရောက်မှုတို့နှင့် ဆက်စပ်နေသည်သာမက သင်၏ ကယ်တင်ခြင်း၊ စုံလင်အောင်ပြုခံရခြင်းကဲ့သို့ ကြီးမားသော အရေးကိစ္စများနှင့်လည်း တိုက်ရိုက် ဆက်စပ်နေသောကြောင့် သင်သည် သင်၏တာဝန်ထမ်းဆောင်မှုကို ဘုရားသခင်ကို ယုံကြည်ရာ၌ ပထမဆုံးနှင့် အဓိကအကျဆုံး အလုပ်တာဝန်အဖြစ် သဘောထားရမည်။ သင်သည် ယင်းနှင့်ပတ်သက်၍ နားဝေတိမ်တောင် ဖြစ်၍မရပေ။ ၎င်းတို့၏တာဝန်များအား ထမ်းဆောင်ခြင်းဖြစ်စဉ်တွင် အမျိုးမျိုးသော လူတို့သည် မတူညီသော အပြုအမူအမျိုးမျိုးကို ပြသမည်ဖြစ်သည်။ မတူညီသော ဤအပြုအမူများသည် လူတို့ထံမှာသာမက ဘုရားသခင်ထံ၌လည်း သိသာထင်ရှားသည်။ အမှတ်ပေးပြီး အကဲဖြတ်သည်မှာ အသင်းတော်သာ မဟုတ်ပေ။ နောက်ဆုံးတွင် ဘုရားသခင်ကလည်း မိမိတို့၏တာဝန်များကို ထမ်းဆောင်သူတို့ အားလုံးကို အမှတ်ပေးပြီး အကဲဖြတ်မည်ဖြစ်သည်။ လူအချို့သည် အခြေခံအားဖြင့် စံချိန်ပြည့်မီကြသော်လည်း အခြားသူများမှာ လုံးလုံးလျားလျား မပြည့်မီကြပေ။ မပြည့်မီသော အချို့လူတို့သည် လေ့လာစောင့်ကြည့်ခြင်း အောက်တွင် ရှိနေဦးမည်ဖြစ်သော်လည်း အချို့မှာ ဘုရားသခင်၏ အပြီးအပြတ် အမျိုးအစားခွဲထားခြင်း ခံရပြီးသားဖြစ်မည်။ ဘုရားသခင်က မပြည့်မီဟုမြင်သော လူတို့မှာ မည်သူတို့နည်း။ ၎င်းတို့မှာ ညံ့ဖျင်းသော လူ့သဘာဝရှိပြီး အသိတရားနှင့် ဆင်ခြင်တုံတရားကင်းမဲ့သောသူ၊ မိမိတို့၏ တာဝန်များကို ဝတ်ကျေတမ်းကျေ ပုံစံဖြင့် အမြဲတစေ ထမ်းဆောင်သူတို့ ဖြစ်ကြသည်။ ဘုရားသခင်၏ ကျေးဇူးတော်ကို ၎င်းတို့ မည်မျှခံစားရသည်ဖြစ်စေ၊ ၎င်းတို့သည် အပြန်အလှန် တုံ့လှယ်ခြင်းနှင့် စိတ်မဝင်စားဘဲ ကျေးဇူးတရား ကင်းမဲ့သူများ ဖြစ်ကြသည်။ ဤအရာ၌ ပင်ကိုအားဖြင့် ဆိုးယုတ်သောလူများလည်း ပါဝင်သည်မှာ အသေအချာပင်။ ညံ့ဖျင်းသော လူ့သဘာဝရှိပြီး အသိတရားနှင့် ဆင်ခြင်တုံတရား ကင်းမဲ့သောသူ မည်သူမဆို ၎င်းတို့၏ တာဝန်များကို ပြည့်မီခြင်းမရှိဘဲ ထမ်းဆောင်ကြသည်ဟု ဆိုနိုင်သည်။ သိသာထင်ရှားစွာ ဆိုးယုတ်သောသူတို့သည် ၎င်းတို့၏ တာဝန်များကို ထမ်းဆောင်နေစဉ် မရေမတွက်နိုင်သော ဆိုးယုတ်သည့်လုပ်ရပ်များကို မလွဲမသွေ ကျူးလွန်ကြမည် ဖြစ်သည်။ ၎င်းတို့သည် ဖယ်ရှားခြင်းမခံရသရွေ့ မကောင်းမှုကို ဆက်၍ ကျူးလွန်နေကြမည်ဖြစ်သည်။ ထိုကဲ့သို့သော လူတို့ကို မဆိုင်းမတွ ရှင်းလင်းပစ်ရမည်။ လူ့သဘာဝအသွင် အနည်းငယ် ရှိဟန်တူပြီး လူဆိုးဖြစ်ပုံမရသည့် လူအချို့လည်း ရှိသည်။ သို့သော် ၎င်းတို့၏ တာဝန်ထမ်းဆောင်မှုမှာ ဝတ်ကျေတမ်းကျေ ဖြစ်ပြီး ရလဒ် မထွက်ပေ။ ပြုပြင်ခြင်းကို ခံရပြီး သမ္မာတရားအပေါ် မိတ်သဟာယပြုချက် ရရှိပြီးနောက်တွင် ၎င်းတို့သည် နောက်ဆုံးတွင် မည်ကဲ့သို့ ထမ်းဆောင်ပြီး စစ်မှန်ရိုးသားစွာ နောင်တရပြီးခြင်း ရှိမရှိအပေါ် မူတည်မည်ဖြစ်သည်။ ထိုကဲ့သို့သော လူတို့ကိုမူ ဘုရားသခင်သည် စောင့်ဆိုင်းနေပြီး လေ့လာစောင့်ကြည့်နေဆဲ ဖြစ်သည်။ ညံ့ဖျင်းသော လူ့သဘာဝရှိပြီး အသိတရားနှင့် ဆင်ခြင်တုံတရား ကင်းမဲ့သောသူတို့သာမက သိသာထင်ရှားစွာ ဆိုးယုတ်သောသူတို့ကိုမူ ဘုရားသခင်သည် ၎င်းတို့အတွက် ပြည့်စုံခိုင်လုံသော ဆုံးဖြတ်ချက်တစ်ခုကို ရောက်ရှိနှင့်ပြီးဖြစ်သည်။ ၎င်းတို့မှာ လုံးလုံးလျားလျား ဖယ်ရှားရှင်းလင်းခြင်းကို ခံရမည် ဖြစ်သည်။

ဆက်လက်၍ မပြည့်မီသော တာဝန်ထမ်းဆောင်ခြင်းနှင့် ပတ်သက်၍ မည်သည့်သရုပ်သကန်များ ရှိကြောင်းကို ငါတို့ ဆွေးနွေးကြစို့။ ဥပမာတစ်ခုကို ငါ ဦးစွာ မိတ်သာဟာပြုမည် ဖြစ်ပြီး ဤသူသည် သူ၏တာဝန်ကို ပြည့်မီစွာနှင့် ဘုရားသခင်၏ သတ်မှတ်ချက်များအတိုင်း ထမ်းဆောင်နေခြင်းရှိမရှိ သင်တို့အားလုံး ပိုင်းခြားသိမြင်နိုင်သည်။ အသင်းတော်ထဲတွင် ခေါင်းဆောင်တစ်ဦးအဖြစ် ရွေးချယ်ခံခဲ့ရကာ မိသားစုဝင်အချို့က ယုံကြည်သူများဖြစ်ပြီး အချို့က ယုံကြည်သူမဟုတ်သော ယုံကြည်သူထက်ဝက်ရှိသည့် မိသားစုမှ လက်ခံဧည့်ဝတ်ပြုခဲ့သော လူတစ်ဦး ရှိခဲ့သည်။ သို့ရာတွင် ၎င်းတို့အားလုံး၌ တစ်မူထူးသော လက္ခဏာရှိကာ ယင်းမှာ ၎င်းတို့သည် အခွင့်အာဏာရှိသော သူတို့၏ စိတ်နေစိတ်ထားကို နားလည်အောင်လုပ်ပြီး မြှောက်ပင့်ရာ၌ အထူးသဖြင့် ကျွမ်းကျင်ကြခြင်း ဖြစ်သည်။ ဤလက္ခဏာက ခေါင်းဆောင်တစ်ဦးအတွက် မည်သည့်အရာကို အမှုမဲ့အမှတ်မဲ့ ဖြစ်ပေါ်စေမည်နည်း။ (ယင်းက စုံစမ်းသွေးဆောင်ခြင်းကို ဖြစ်ပေါ်စေမည်။) ယင်းက စုံစမ်းသွေးဆောင်ခြင်းတစ်ခုကို ဖြစ်ပေါ်စေခဲ့ပေသည်။ ဤသည်မှာ သူ့အတွက် ကောင်းချီးလော၊ သို့မဟုတ် ကံဆိုးခြင်းလော။ ယင်းက ကောင်းချီးလော၊ သို့မဟုတ် ကံဆိုးခြင်းလော ဟူသည်ကို ကြည့်ရဦးမည်ဖြစ်သည်။ ဆက်၍ ပြောကြစို့။ ဤမိသားစုက ထိုခေါင်းဆောင်ကို လက်ခံဧည့်ဝတ်ပြုပြီးနောက်တွင် ၎င်းတို့က သူ့ကို အစာစားချိန်တိုင်းတွင် အသားဟင်းနှင့် ဟင်းကောင်းတို့ဖြင့် ကျွေးမွေးခဲ့ကြသည်။ ၎င်းတို့က ထိုခေါင်းဆောင်ကို အဘယ့်ကြောင့် ဤပုံစံအတိုင်း လက်ခံထားကြသနည်း။ ယင်းမှာ ချစ်ခြင်းမေတ္တာအားဖြင့် ဟုတ်သလော။ ၎င်းတို့က ညီအစ်ကို မောင်နှမများအား ဤပုံစံအတိုင်း လက်ခံထားခဲ့ကြမည်လော။ လုံးဝ မဟုတ်ပေ။ ထိုခေါင်းဆောင်သည် ထိုနေရာ၌ရှိခဲ့စဉ် ၎င်းတို့က သူ့အတွက် နေ့စဉ် အသားဟင်းချက်ပြုတ်ပေးခဲ့သည်။ နောက်ဆုံးတွင် ထိုခေါင်းဆောင်က အစားအသောက်များကို ကျေနပ်အားရသဖြင့် ထိုမိသားစုကို “သင်တို့မိသားစုတစ်ခုလုံးသည် ဘုရားသခင်ကို ချစ်ကြသည်။ သင်၏မိခင်သည် နိုင်ငံတော်ကို ဝင်စားနိုင်သည်၊ သင်၏သားသည် နိုင်ငံတော်ကို ဝင်စားနိုင်သည်၊ ပြီးလျှင် သင်နှင့် သင့်ဇနီးသည်လည်း နိုင်ငံတော်ကို ဝင်စားနိုင်သည်။ အနာဂတ်တွင် သင်တို့မိသားစုတစ်ခုလုံး နိုင်ငံတော်ကို ဝင်စားနိုင်သည်” ဟု ပြောလေသည်။ ဤသည်ကို ကြားရသည်တွင် ထိုမိသားစုက ဘဝင်ခိုက်သွားပြီး “ငါတို့မိသားစုတစ်ခုလုံး နိုင်ငံတော်ကို ဝင်စားနိုင်သည်၊ ငါတို့ကြားမှ ဘာသာတရားမရှိသူများပင် ဝင်စားနိုင်သည်။ သူ့ကို ငါတို့ ကျွေးမွေးလာခဲ့သော အသားဟင်းက အလဟဿ မဟုတ်ပုံပေါက်ပေသည်။ ငါတို့ သူ့အား ဆက်လက်၍ အသားဟင်းကျွေးမွေးသင့်သည်” ဟု စဉ်းစားကြလေသည်။ အမှန်တွင်မူ ဤမိသားစုသည် နိုင်ငံတော်ဝင်စားခြင်းအတွက် မည်သည့်အရာ လိုအပ်ကြောင်းနှင့်ပတ်သက်၍ နားလည်မှု အနည်းငယ်သာ ရှိခဲ့သော်လည်း ယင်းက ကောင်းသောအရာ ဖြစ်မှန်း သိခဲ့ကြသည်။ ဘုရားသခင်ကို ယုံကြည်သူတို့ကြားတွင် ကောင်းကင်နိုင်ငံတော် ဝင်စားပြီး ကောင်းချီးများမရချင်မည့်သူ အဘယ်သူရှိမည်နည်း။ ၎င်းတို့က “ခေါင်းဆောင်က ငါတို့ နိုင်ငံတော် ဝင်စားနိုင်သည်ဟု ပြောသရွေ့ ငါတို့ဝင်စားနိုင်သည် မဟုတ်လော။ ခေါင်းဆောင်၏စကားက အတည်ဖြစ်သည်။ အမှန်တွင် ခေါင်းဆောင်က ဘုရားသခင်ကို ကိုယ်စားပြုသည်” ဟု တွေးကြသည်။ ထို့နောက်တွင် ထိုခေါင်းဆောင်က ၎င်းတို့ နိုင်ငံတော် ဝင်စားနိုင်သည်ဟု ပို၍ဆိုလေ၊ ၎င်းတို့က သူ့ကို အစားအသောက်များ ပို၍ရက်ရက်ရောရော ကျွေးမွေးလေဖြစ်သည်။ တဖြည်းဖြည်းနှင့် ဤခေါင်းဆောင်သည် အခြားမိသားစုများကို နောက်ထပ် မလည်ပတ်ချင်တော့ပေ။ အဘယ့်ကြောင့်ဆိုသော် ထိုသူတို့က သူ့အား ဤကောင်းသောအရာများကို မကျွေးမွေးခဲ့ကြောင့် သို့မဟုတ် သူ့ကို ဤပုံစံအတိုင်း မမြှောက်ပင့်ခဲ့ကြသောကြောင့် ဖြစ်ပေသည်။ များမကြာမီ ထိုခေါင်းဆောင်သည် ပို၍ပို၍ ကိုယ်အလေးချိန်တက်လာသည်။ သူ၏ဦးခေါင်းသည်လည်း ပို၍ဝလာကာ “လူ့ခေါင်း” မှ “ဝက်ခေါင်း” အဖြစ်သို့ ရောက်လာသည်။ လုပ်ဆောင်ဆောင်ဖက်များ၏ စည်းဝေးပွဲအတွင်း၌ သူ့ကို ချက်ချင်း မှတ်မိနိုင်၏။ တစ်လမျှ သူ့ကို မမြင်ရသည့်နောက် သူသည် ကိုယ်အလေးချိန် များစွာတက်ခဲ့ပြီးဖြစ်၍ ထိုသူတို့က သူ၏အလုပ်နှင့်ပတ်သက်၍ အရေးတကြီး မေးမြန်းကြသည်။ ထိုသူတို့သည် စိုးရိမ်စရာ အရေးကိစ္စများကို ရှာဖွေတွေ့ရှိပြီး သူ့အား တင်းကျပ်သော ပြုပြင်ခြင်းကိုပေးလျက် နောက်ဆုံး၌ ဤအယောင်ဆောင်ခေါင်းဆောင်ကို အစားမထိုးမီ သူ့ပြဿနာ၏ အနှစ်သာရကို စိတ်ဖြာလေ့လာဆွေးနွေးခဲ့ကြသည်။ နောက်ထပ်စုံစမ်းစစ်ဆေးမှုက ပိုများသော ပြဿနာများကို ထုတ်ဖော်ခဲ့သည်။ ဤအယောင်ဆောင်ခေါင်းဆောင်သည် မည်သည့် တကယ့်အလုပ်ကိုမျှ မလုပ်ဘဲ သူ့အဆင့်အတန်း၏ အကျိုးကျေးဇူးများကို နေ့စဉ် ပျော်မွေ့ခံစားခဲ့သည်။ သူသည် သူ့အား မြှောက်ပင့်ပြောဆိုသူတို့ကို မျက်နှာသာပေးကာ ထိုသူတို့ကို ရာထူးတိုးမြှင့်ပေးသော်လည်း သူ့အား လက်ဆောင်ပဏ္ဏာများ မပေးသူတို့ကို နှိပ်ကွပ်ခဲ့သည်။ သူ့အား သူ့ဇနီးသည်မှ စားစရာ ကြက်သား ပို၍ယူဆောင်လာရန်ပင် တောင်းဆိုခဲ့သည်။ သို့ဖြစ်၍ ဤအယောင်ဆောင်ခေါင်းဆောင်၏ တာဝန်ထမ်းဆောင်မှုနှင့် ပတ်သက်၍ သင်တို့ မည်သို့ထင်မြင်ကြသနည်း။ သူ၏တာဝန်များအပေါ် သူ၏သဘောထားမှာ မည်သည့်အရာ ဖြစ်ခဲ့သနည်း။ သူသည် အမှန်တွင် အလုပ်လုပ်နေခြင်း မရှိခဲ့ပေ။ အခြားတစ်နေရာရာတွင် အရာရှိတစ်ဦးလုပ်ရန် သွားခဲ့သည်နှင့် ပို၍တူသည်။ သို့မဟုတ်လျှင် သူသည် ထိုမျှများသော ကိုယ်အလေးချိန်ကို အဘယ်သို့ တက်နိုင်ခဲ့မည်နည်း။ ဤအရာအတွက် အကြောင်းရင်းနှစ်ခုရှိ၏။ တစ်ဖက်တွင် သူသည် အသားဟင်း စားရနိုင်မည့် အိမ်ရှင်မိသားစုများကို တမင်သက်သက် ရွေးချယ်ကာ ထိုနေရာတွင်နေပြီး အဆက်မပြတ် ခံစားမွေ့လျော်ခဲ့သည်။ အခြားတစ်ဖက်တွင် သူ၏တာဝန်များကို ထမ်းဆောင်ရာ၌ ဝန်တာစိတ် မရှိသည့်အပြင် မည်သည့်အခက်အခဲကိုမျှ ကြံ့ကြံ့မခံခဲ့သည်မှာ အသေအချာပင်။ အကယ်၍ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ဝန်တာစိတ်ရှိလျှင် အသင်းတော်၏ ကျယ်ပြန့်သော အလုပ်ပမာဏနှင့် အရေးတကြီး ဖြေရှင်းဖို့လိုအပ်သည့် အရေးကိစ္စအမြောက်အမြားကို မြင်ရသောအခါ စိတ်ဖိစီးပြီး စိုးရိမ်သောက ရောက်တော့မည် မဟုတ်လော။ ဤစိုးရိမ်သောကရောက်ခြင်းက သူ့ကို လုပ်ဆောင်မှုရှိလာအောင် လှုံ့ဆော်မည်ဖြစ်သည်။ သူသည် ဤအ‌ရေးကိစ္စများအား ကိုင်တွယ်ခြင်းကို ချက်ချင်း အစပြုမည်ဖြစ်ကာ စွမ်းအင်ကို အသုံးပြုပြီး အခက်အခဲအချို့ကို ကြံ့ကြံ့ခံမည်ဖြစ်သည်။ ရုပ်ခန္ဓာပိုင်းတွင် သူသည် ကိုယ်အလေးချိန်သာ ကျဆင်းမည်။ ယင်းမှာ သဘာဝနိယာမ ဖြစ်၏။ လူတစ်ဦးသည် မည်သည့် အခြေအနေများအောက်တွင် ဆက်လက်၍ ပိုစားပြီး ကိုယ်အလေးချိန် တိုးမည်နည်း။ ယင်းမှာ တစ်နေကုန် စိတ်ရှိသလောက် စားပြီး မည်သည့်အရာကိုမျှ အာရုံမစိုက်၊ ဝန်ပိခြင်းမှ လွတ်ကင်းပြီး မြင့်မြတ်ခန့်ညားစွာ ထိုင်လျက် လူ့အသိုင်းအဝိုင်းနှင့် လုပ်ငန်းခွင်တို့နှင့် ကင်းကွာပြီး ကာမဂုဏ်ဇိမ်ခံမှုများ၌ မွေ့လျော်ခံစားခြင်းဖြင့်သာ ဖြစ်နိုင်သည်။ ထိုအခါမှသာ သူသည် ဆက်လက်၍ ကိုယ်အလေးချိန်တိုးပြီး တစ်လကျော်မျှတွင် “လူ့ခေါင်း” မှ “ဝက်ခေါင်း” အဖြစ်သို့ အသွင်ပြောင်းနိုင်သည်။ သို့ဖြစ်၍ ဤခေါင်းဆောင်သည် သူ၏ တာဝန်များကို မည်မျှကောင်းစွာ ထမ်းဆောင်နေခဲ့သနည်း။ ခေါင်းဆောင်တစ်ဦးအဖြစ် သူ့အခန်းကဏ္ဍ၏ သဘာဝမှာ ပြောင်းလဲခဲ့ပြီးဖြစ်သည်။ ဤသည်မှာ သူ၏တာဝန်များအား ထမ်းဆောင်ခြင်းနှင့် မဆိုင်တော့ဘဲ ဇိမ်ခံမှုနှင့် အဆင့်အတန်း၏ အကျိုးကျေးဇူးများ၌ မွေ့လျော်ခြင်းနှင့်သာ ဆိုင်တော့သည်။ သူသည် အစိုးရအရာရှိတစ်ဦးကဲ့သို့ ပြုမူနေခဲ့သည်။ တကယ့်အလုပ်ကို ရှောင်လွဲခဲ့သည်သာမက အပြစ်ပြုခြင်း၌လည်း ပါဝင်ခဲ့ခြင်းဖြစ်သည်။ အကယ်၍ တစ်စုံတစ်ဦးက သူ့ကို မမြှောက်ပင့်လျှင် သို့မဟုတ် အရသာရှိသော အစားအစာဖြင့် မကျွေးမွေးလျှင် ထိုသူ့ကို နှိပ်ကွပ်သည်။ ထိုမျှမက သူသည် ထိုသူ့ကို ပြုပြင်ရာ၌ ပါဝင်ရန် ညီအစ်ကိုမောင်နှမများကို လှုံ့ဆော်ကာ နောက်ဆုံးတွင် လူထု၏အမျက်ကို နှိုးဆွပေးလေသည်။ လူတို့က ထိုသူ့ကို စတင်၍ အော့ကြောလန်ပြီး သူ့ကို ဝေးဝေးရှောင်ကြသည်။ သူအား ဖယ်ရှားခြင်းအကြောင်းရင်းကို ခဏဘေးဖယ်လျက် သူ၏ တာဝန်ထမ်းဆောင်မှု၏ ပြည့်မီခြင်းအကြောင်းကိုသာ ဆွေးနွေးကြစို့။ အဆင့်အတန်း၏ အကျိုးကျေးဇူးများ၌ သူ၏ မွေ့လျော်ခြင်းနှင့် လက်တွေ့အလုပ်မလုပ်ခြင်းမှာ အဆိုးရွားဆုံး ပြဿနာဖြစ်သည်။ သူသည် ဘုရားသခင် ရွေးကောက်ထားသော လူတို့ကို အစေခံနေခြင်း မရှိပေ။ သူသည် ၎င်းတို့အပေါ် အရာရှိတစ်ဦးကဲ့သို့ ပြုမူနေခဲ့ပြီး သူ၏တာဝန်များကို မည်သည့်နည်းနှင့်မျှ ထမ်းဆောင်နေခြင်း မရှိပေ။ ခေါင်းဆောင်တစ်ဦးအဖြစ် သူ၏အလုပ်၌ သူ၏တာဝန်များကို ထမ်းဆောင်ရာတွင် သူ၏စိတ်နှလုံးနှင့် စွမ်းအားကို ပေးအပ်မြှုပ်နှံဖို့ နေနေသာသာ၊ သစ္စာစောင့်သိခြင်း တစ်စက်မျှ မပြသခဲ့ပေ။ သူ၏စိတ်နှလုံးနှင့် စွမ်းအားကို စားသောက်ခြင်းနှင့် အပျော်အပါး မွေ့လျော်ခြင်းအတွက်သာ ပေးခဲ့သည်။ သူသည် သူ့အဆင့်အတန်း၏ အကျိုးကျေးဇူးများအား မည်သို့မွေ့လျော်ရမည်ကို စဉ်းစားလျက် ဦးနှောက်‌ခြောက်ကာ ဖော်လံဖားသော ဤအပြုအမူမျိုးကို တားမြစ်ဖို့အတွက် အိမ်ရှင်မိသားစုအား သမ္မာတရားကို မိတ်သဟာယ မပြုပေးခဲ့ပေ။ ထိုမျှမက သူတို့ကို လှည့်စားကာ ထိုကဲ့သို့သော ဧည့်ဝတ်ပြုခြင်းကသာ နိုင်ငံတော်ထဲသို့ ဝင်ရောက်ရန်နှင့် ဆုလဒ်များရရှိရန် အခွင့်ပေးလိမ့်မည်ဟု ပြောခဲ့သည်။ ဤသည်မှာ မကောင်းမှုပြုနေခြင်း မဟုတ်လော။ အကယ်၍ ဤသည်မှာ အိမ်ရှင်မိသားစုကို သူ ပြုမူဆက်ဆံခဲ့သည့် ပုံစံဖြစ်ခဲ့လျှင် အသင်းတော်၏အလုပ်တွင် သူ မည်ကဲ့သို့ ပြုလုပ်မည်နည်း။ ဘုရားသခင်ရွေးကောက်ထားသော လူတို့ကို သူ မည်ကဲ့သို့ ပြုမူဆက်ဆံမည်နည်း။ ယင်းမှာ လှည့်စားခြင်း၊ ဝတ်ကျေတမ်းကျေပြုခြင်းတို့နှင့် ပြည့်နှက်နေမည်မှာ သေချာ၏။ ဤပုဂ္ဂိုလ်သည် တာဝန်က မည်သည့်အရာဖြစ်ကြောင်း အမှန်တကယ် သိခဲ့သလော။ ဘုရားသခင်က သူ့အား ပေးအပ်ခဲ့သည့်အလုပ်မှာ မည်သည့်အရာဖြစ်ကြောင်း သူသိခဲ့သလော။ ဤတာဝန်ပေး စေခိုင်းချက်ကို သူက မည်သည့်အရာအဖြစ် ယူဆခဲ့သနည်း။ သူက ယင်းကို အရည်အသွေးကောင်းတစ်ခုနှင့် သူ့အဆင့်အတန်း၏ အကျိုးကျေးဇူးများအား ပျော်မွေ့စရာအကြောင်းရင်းအဖြစ် ယူဆခဲ့ကာ ရလဒ်အနေဖြင့် သူသည် မကောင်းမှုအတော်များများကို ကျူးလွန်လျက် အသင်းတော်၏ အသက်တာကို အနှောင့်အယှက်ပေးပြီး ညီအစ်ကိုမောင်နှမများ၏ အသက်ဝင်ရောက်မှုတွင် ဆုံးရှုံးနစ်နာမှုကို ဖြစ်ပွားစေခဲ့သည်။ ထိုသို့သော တာဝန်ထမ်းဆောင်မှုပုံစံမှာ မပြည့်မီရုံသာမက ဒုစရိုက်မှုများအဖြစ်လည်း ပြောင်းလဲသွားခဲ့သည်။ လူတစ်ဦး၏ တာဝန်ထမ်းဆောင်မှုတွင် ပြည့်မီသော အစိတ်အပိုင်းတစ်ခုခု ကင်းမဲ့လျှင် ၎င်းတို့ကို ဘုရားသခင်က အောက်မေ့နိုင်မည်လော။ (အောက်မေ့နိုင်မည် မဟုတ်ပါ။) မအောက်မေ့နိုင်မည်မှာ သိသာထင်ရှားကာ ယင်းမှာ အတော်ပင် သနားစရာကောင်း၏။ သမ္မာတရားကို နားမလည်ခြင်းက သနားစရာ ကောင်း၏။ သမ္မာတရားကို နားလည်သော်လည်း လက်တွေ့မလုပ်ဆောင်ခြင်းက ပို၍ပင် သနားစရာကောင်းသလော။ (သနားစရာကောင်းပါသည်။) ဤသည်မှာ “လူ့ခေါင်းမှ ဝက်ခေါင်းအဖြစ် ပြောင်းလဲသွားခြင်း” အခြေအနေဟူသည့် အခြေအနေနံပါတ်တစ် ဖြစ်သည်။ ဤအခြေအနေသည် အတော်ပင် ရိုးရှင်း၏။ ယင်း၌ အဆင့်အတန်း၏ အကျိုးကျေးဇူးများ၌ မွေ့လျော်ခံစားခြင်း၊ မိမိ၏တာဝန်အား သစ္စာစောင့်သိမှု တစ်စက်မျှမရှိဘဲ ထမ်းဆောင်ခြင်းနှင့် ဘုရားသခင်အားကြောက်ရွံ့သော စိတ်နှလုံး စိုးစဉ်းမျှ ကင်းမဲ့ခြင်းတို့ ပါဝင်၏။ ဤခေါင်းဆောင်က သူ၏ ဘုရားပေးတာဝန်ကို သူ့အဆင့်အတန်း၏ အကျိုးကျေးဇူးများ၌ မွေ့လျော်ခံစားခြင်းအဖို့ အရင်းအနှီးအဖြစ် သဘောထားခဲ့သည်။ ဤအရာကို ပိုင်းခြားသိမြင်ဖို့ လွယ်ကူ၏။ အနာဂတ်တွင် သင်တို့သည် နှိုင်းယှဉ်မှုပြုနိုင်ရန်၊ အခြားသူများအား ပိုင်းခြားသိမြင်နိုင်ရန်နှင့် မိမိတို့ကိုယ်ကို တွန်းအားပေးနိုင်ရန်အလို့ငှာ အခြေအနေနံပါတ်တစ်၏ အမည်ကို သတိရလော့။ ငါပြောပြလိုက်သော ဤအခြေအနေကို သင်တို့ မည်သို့သဘောရသနည်း။ သင်တို့သည် ထိုကဲ့သို့သော လူတို့နှင့် ထိုကဲ့သို့သော လုပ်ရပ်များကို စက်ဆုပ်သလော။ (စက်ဆုပ်ရွံရှာပါသည်။) အကယ်၍ သင်တို့သည် ဘုရားသခင်၏ တာဝန်ပေးစေခိုင်းချက်ကို လက်ခံပါက ထိုကဲ့သို့သော လုပ်ရပ်များကို ကျူးလွန်နိုင်သလော။ သင်တို့၌ ထိုအတုအယောင်‌ခေါင်းဆောင်ထက် ပို၍ ဆင်ခြင်တုံတရားရှိပြီး အတော်လေး ချုပ်တည်းနိုင်ကာ သမ္မာတရားအဖို့ ကြိုးပမ်းနိုင်ခဲ့ပါက မျှော်လင့်ချက်အနည်းငယ် ရှိသေးသည်။ သို့သော် ထိုသူကဲ့သို့ စားသောက်ခြင်းနှင့် အဆင့်အတန်း၏ အကျိုးကျေးဇူးများအား မွေ့လျော်ခံစားခြင်း၌ အရသာတွေ့နိုင်ခဲ့ပါက သင်သည် ထုတ်ဖော်ခြင်းနှင့် ဖယ်ရှားရှင်းလင်းခြင်းကို ခံရမည်ဖြစ်သည်။ သင်သည် အတုအယောင် ခေါင်းဆောင်တစ်ဦးနှင့် ဘုရားသခင်ရွံရှာသော လူတစ်ဦးသက်သက် ဖြစ်မည်။ ယခုတွင် သင်တို့၌ ပိုင်းခြားသိမြင်မှု အနည်းငယ်ရှိပြီး သမ္မာတရားအချို့ကို နားလည်ကြသည်။ သင် ချုပ်တည်းနိုင်ပြီး မိမိကိုယ်ကို ထိန်းချုပ်နိုင်သည့် အတိုင်းအတာက ကယ်တင်ခြင်းအဖို့ သင်၌ မျှော်လင့်ချက်အဘယ်မျှရှိသည်ကို အဆုံးအဖြတ်ပေးသည်။ ယင်းတို့မှာ တိုက်ရိုက်အချိုးကျဖြစ်၏။ အကယ်၍ သင်သည် သင့်ကိုယ်သင် မချုပ်တည်းနိုင်ဘဲ သင့်ကိုယ်ပိုင် ဦးစားပေးမှုများအတိုင်း ဆက်လက်ပြုမူလျက် ဖောက်ပြန်ပျက်စီးသော စိတ်သဘောထားဖြင့် အသက်ရှင်ပြီး အဆင့်အတန်း၏ အကျိုးကျေးဇူးများကို မွေ့လျော်ခံစားကာ တစ်စုံတစ်ဦးက သင့်အား မြှောက်ပင့်ပြောဆိုသောအခါ မိမိကိုယ်မိမိ ပြန်လည်သုံးသပ်ခြင်း သို့မဟုတ် စစ်မှန်သော နောင်တတရား တစ်ခုမျှမရှိဘဲ ကျေနပ်အားရပြီး သာယာယစ်မူးနေပါက ကယ်တင်ခြင်းရရှိဖို့အတွက် သင်၌ရှိသော မျှော်လင့်ချက်မှာ သုညသာ ဖြစ်ပေ၏။

ထို့နောက် အခြားအခြေအနေအကြောင်း ပြောကြစို့။ ဧဝံဂေလိတရား တိုးချဲ့နေစဉ်အတွင်း အသင်းတော်ထဲရှိ လူများစွာတို့သည် ဧဝံဂေလိဖြန့်ဝေဖို့ရန် နေရာမျိုးစုံသို့ သွားကြသည်။ ဧဝံဂေလိဖြန့်ဝေခြင်းအလုပ်သည် လူတိုင်းအတွက် တာဝန်ဖြစ်သည်။ ယင်းကို သင် မည်သို့သဘောထားဖြစ်စေ သို့မဟုတ် ဤတာဝန်ကို သင်သည် ကောင်းသည်ဟု ထင်သည်ဖြစ်စေ၊ မကောင်းသည်ဟု ထင်သည်ဖြစ်စေ ယင်းသည် လူတို့အား ဘုရားသခင်ပေးသည့် တာဝန်ပေးစေခိုင်းချက် ဖြစ်၏။ လူတို့ထံ ဘုရားသခင်၏ တာဝန်ပေးစေခိုင်းချက်နှင့် ပတ်သက်၍ ဆိုရလျှင် ဤအရာသည် လူတို့၏ ဝတ္တရားနှင့် ပတ်သက်ပြီး လူတို့၏ တာဝန်နှင့်လည်း ပတ်သက်သည်။ ယင်းသည် လူတို့၏ တာဝန်နှင့် ပတ်သက်သဖြင့် လူတစ်ဦးက သူ၏တာဝန်ကို မည်သို့ထမ်းဆောင်သည်နှင့်လည်း ပတ်သက်သည်။ ဧဝံဂေလိတရား ဖြန့်ဝေခြင်း လုပ်ငန်းစဉ်အတွင်း လူအချို့က အထူးသဖြင့် ချမ်းသာကြွယ်ဝသော ဒေသများနှင့် ချမ်းသာကြွယ်ဝသော အိမ်ထောင်စုများကို ရှာကြသည်။ လူတစ်ဦးက ကားအကောင်းစားမောင်းသည် သို့မဟုတ် အိမ်ကြီးကြီး၌ နေသည်ကို တွေ့ရသောအခါ အားကျပြီး မနာလိုဖြစ်ကြသည်။ ၎င်းတို့ကို ကောင်းမွန်စွာ ဧည့်ခံသည့် အိမ်ထောင်စုတစ်ခုကို တွေ့ရှိပါက ကြာကြာနေပြီး တပ်မက်သော စိတ်နှလုံးရှိကြသည်။ ၎င်းတို့သည် ဧဝံဂေလိဖြန့်ဝေခြင်း လုပ်ငန်းစဉ်၌ အကျိုးပြုလုပ်ဆောင်မှုများ ပြုခဲ့သဖြင့် ကျေးဇူးတော် အနည်းငယ်ကို ခံစားသင့်သည်ဟု ထင်ကြသည်။ သို့ဆိုလျှင် ၎င်းတို့၏ ဧဝံဂေလိဖြန့်‌ဝေမှုက ဘာဖြစ်သွားသနည်း။ ၎င်းတို့လုပ်သမျှမှာ ဇာတိပကတိဆိုင်ရာ သာယာမှုများ၌ မွေ့လျော်လျက် ၎င်းတို့၏ အလုပ်လုပ်ပေးခြင်းကို ရုပ်ပိုင်းဆိုင်ရာ ပျော်မွေ့ဖွယ်ရာနှင့် အလဲအလှယ်ပြုရန် ဖြစ်သည်။ ယင်းက ၎င်းတို့၏ အလုပ်လုပ်ပေးခြင်းအား ရောင်းချခြင်း ဖြစ်လာ၏။ နှစ်နှစ်သုံးနှစ်ကြာပြီးနောက် ၎င်းတို့သည် ထိုနေရာ၌ ဧဝံဂေလိဖြန့်ဝေခြင်းဖြင့် လူအချို့ကို ရရှိထားကာ အသင်းတော်တစ်ပါးကိုပင် တည်ထောင်ကြပြီး ဖြစ်သည့်အတွက် အရင်းအနှီး အနည်းငယ်ကို စုဆောင်းရမိပြီဖြစ်သည်။ ထို့နောက် ၎င်းတို့သည် စတင်၍ စိတ်မထိန်းနိုင်တော့ဘဲ မိမိတို့၏ ဇာတိမြို့သို့ “ကြီးကျယ်ခမ်းနားစွာ” ပြန်သွားသည့်အချိန်တွင် ၎င်းတို့သည် ဖက်ရှင်ရှေ့ဆောင်တစ်ဦးဖြစ်လုနီးပါး ဖြစ်လာပြီးသည့်နောက်တွင် ပီတိဖြာနေကြသည်။ ၎င်းတို့သည် ခေတ်မီဆန်းပြားသော အိမ်အသုံးအဆောင်ပစ္စည်းများနှင့် လျှပ်စစ်ပစ္စည်းများကို ပြန်သယ်လာကြကာ ခြေဆုံးခေါင်းဆုံး ဝတ်ကောင်းစားလှ ဝတ်ဆင်ကြသည်။ ဒေသခံလူတို့က ၎င်းတို့ကို မမှတ်မိကြတော့ဘဲ တစ်နေရာရာတွင် ပွပေါက်တိုးလာခြင်း ဖြစ်ရမည်ဟု ထင်ကြသည်။ ဤတွင် ပြဿနာရှိပြီ မဟုတ်လော။ ၎င်းတို့သည် နှစ်ပေါင်းများစွာ ယုံကြည်သူဖြစ်လာကာ အမြဲတမ်း အိမ်နှင့်ကင်းကွာလျက် ၎င်းတို့၏ တာဝန်ထမ်းဆောင်ကြရသည်။ အစပိုင်းတွင် ၎င်းတို့၏အိမ်၌ အမှန်တကယ် တန်ဖိုးရှိသည့်အရာ ဘာမျှမရှိခဲ့သော်လည်း ယခုအခါတွင် ၎င်းတို့သည် လူတို့ပေးသည့် ဝတ်ကောင်းစားလှနှင့် ပစ္စည်းကောင်းများ အားလုံးကို ပြန်ယူလာကြသည်။ ၎င်းတို့သည် ကောင်းကောင်း ဝတ်ဆင်ထားသကဲ့သို့ ကောင်းကောင်းလည်း ပြည့်စုံလာကြသည်။ ၎င်းတို့က ဤအရာကို ဘုရားသခင်၏ ကျေးဇူးတော်ဟု သဘောထားကြသည်။ သို့သော် ဤအရာများက အမှန်တကယ် မည်သည့်နေရာမှ လာသနည်း။ ယင်းတို့မှာ ဧဝံဂေလိဖြန့်ဝေခြင်းနှင့်ဆိုင်သည့် ၎င်းတို့၏ အားထုတ်မှုအတွက် လဲလှယ်ခဲ့ခြင်းဖြစ်သည်ဟု ဆိုနိုင်သည်။ အခြားသူအချို့က ၎င်းတို့၏ နှစ်ပေါင်းများစွာ ယုံကြည်မှုနှင့် ဧဝံဂေလိဖြန့်ဝေရာ၌ ၎င်းတို့၏ အလုပ်ကြိုးပမ်းမှုကို တွေ့မြင်သဖြင့် ဤသူ့ကို ပစ္စည်းကောင်းအချို့ ပေးခဲ့ကြသည်။ ဤ “ပေးကမ်းခြင်း” က ဒါနလော။ ယင်းက သနားကရုဏာလော။ အကယ်၍ ၎င်းတို့အား အခြားသူများမှ မြှောက်လုံးပင့်လုံးအားဖြင့် ပေးခဲ့သည့် ဤပစ္စည်းကောင်းများကို ဧဝံဂေလိဖြန့်ဝေခြင်းကြောင့် ရရှိခဲ့သည်ဆိုလျှင် ဤသူ့အနေဖြင့် ယင်းတို့ကို ဘုရားသခင်၏ မျက်နှာသာပေးမှု သို့မဟုတ် ဘုရားသခင်၏ ကျေးဇူးတော်ဟု သဘောထားဖို့ သင့်တော်သ‌လော။ တဲ့တိုးပြောရလျှင် ၎င်းတို့သည် ဤအရာများကို ရရှိဖို့အတွက် ဧဝံဂေလိဖြန့်ဝေသည့် အခွင့်အရေးကို အခွင့်ကောင်းယူနေကြသည်။ အကယ်၍ ၎င်းတို့သည် အခြားသူများရှေ့တွင် ၎င်းတို့၏ဆင်းရဲခြင်းကို အမြဲတမ်း ညည်းညူနေခိုက် ဤအရာကိုကြိုက်သည် သို့မဟုတ် ထိုပစ္စည်းကို ကြိုက်သည်ဟုလည်း ပြောဆိုနေပါက လူတို့သည် ယင်းကို ၎င်းတို့အား အင်တင်တင်ဖြင့် ပေးရတော့သည်။ ယင်း၌ ငွေညှစ်ခြင်း သို့မဟုတ် အကျပ်ကိုင်ခြင်းပုံစံမျိုး ရှိသည် မဟုတ်‌လော။ ဧဝံဂေလိဟောပြောသည့် လူအချို့က အခြားသူများအား “ကျွန်ုပ်တို့ ဧဝံဂေလိဖြန့်ဝေသူများသည် ဘုရားသခင်စေလွှတ်သော ဘုရားသခင်၏ တမန်များ ဖြစ်ကြသည်။ သင်တို့သည် ဘုရား၏ ဧဝံဂေလိတရားကို ကျွန်ုပ်တို့ထံမှ ရရှိသည်။ သင်တို့ရရှိနေသည်မှာ ကြီးမားသော ကောင်းချီးနှင့် အကျိုးကျေးဇူးပါတကား။ သင်တို့ အဘယ်သို့ ကြွယ်ဝချမ်းသာပြီး ဘုရားသခင်၏ ကျေးဇူးတော်ကို အဘယ်မျှ ခံစားထားရသည်ကို ထောက်ရှုလျှင် ကျေးဇူးတင်ရှိခြင်း အနည်းငယ်ကို ပြသသင့်သည်မဟုတ်လော။ သင်တို့သည် သင်တို့ ပိုလျှံသည့်အရာ သို့မဟုတ် မသုံးတော့သောအရာအချို့ကို ကျွန်ုပ်တို့အား မဝေမျှသင့်သလော” ဟု ပြောတတ်ကြသည်။ ထိုကဲ့သို့သော နားသွင်းဖျောင်းဖျမှုအပြီးတွင် လူအချို့သည် အောင့်သက်သက်ဖြင့် ပေးလိုက်ရခြင်းဖြစ်ကာ ဧဝံဂေလိဖြန့်ဝေသူများက ၎င်းတို့ လုံးဝတရားသည်ဟု ထင်ကြသည်။ ပေးသောသူတို့သည် ယင်းကို အမှန်တကယ် မိမိဆန္ဒအလျောက် ပေးကြသလော။ ပေးကမ်းသူများက စိတ်ဆန္ဒရှိသည်ဖြစ်စေ၊ မရှိသည်ဖြစ်စေ ဤအရာများမှာ ဧဝံဂေလိဖြန့်ဝေသူများ ရရှိသင့်သည့်အရာများ ဟုတ်သလော။ (မဟုတ်ပါ။) အချို့က “ဤအရာများကို ငါ အဘယ့်ကြောင့် မရရှိသင့်သနည်း။ ငါသည် ဧဝံဂေလိတရားကို ကြိုးစား၍ ဟောပြောခဲ့သည်။ ဤအနည်းငယ်သော အရာများကို ရရှိခြင်းသည် ဘုရား၏ ကျေးဇူးတော်သာ မဟုတ်လော” ဟု အကြောင်းပြသည်။ သင်သည် ဧဝံဂေလိဟောပြောသောအခါ မည်သည့်အရာ ပြုလုပ်နေသနည်း။ သင်၏အလုပ်ကိစ္စမှာ ဝင်ငွေရှာဖို့လော။ ဧဝံ‌ဂေလိဟောပြောခြင်းသည် အရောင်းအဝယ် ကိစ္စ မဟုတ်ပေ။ ယင်းက သင်၏တာဝန်ဖြစ်သည်။ သင်သည် လူတို့ထံမှ အရာများကို တောင်းဆိုသောအခါ သင်သည် အခြေခံအားဖြင့် ဘုရားသခင်ထံမှ အရာများကို တောင်းဆိုနေခြင်း ဖြစ်သည်။ သို့သော် သင်သည် ဘုရားသခင်ကို လက်လှမ်းမမီသည့်အပြင် သူ့အား သင် မတောင်းဝံ့သဖြင့် ထိုအစား သင်သည် လူတို့ကို အကူအညီတောင်းပြီး ဝိညာဉ်ရေးရာ သဘောတရားများ တစ်ပုံတစ်ခေါင်းကို ပြောခြင်းဖြင့် ထိုသူတို့အား အထင်အမြင်မှားအောင်လုပ်သည်။ သင်သည် ဧဝံဂေလိဖြန့်ဝေခြင်းမှ လူအချို့ကို ရရှိခြင်းအားဖြင့် အကျိုးကိုရရှိပြီဟူ၍လည်းကောင်း၊ သင်၏ကြိုးပမ်းမှုများကြောင့် ခံစားခွင့်အနည်းငယ်မျှ ရရှိရန် အခွင့်ရှိသည်ဟူ၍လည်းကောင်း သင် ခံစားရသည်။ ငွေကြေးကို တိုက်ရိုက်တောင်းရမ်းလျှင် ကောင်းမည်မဟုတ်ဟု သင်စဉ်းစားသောကြောင့် ထိုအစား အရာဝတ္တုများကို တောင်းရမ်းကာ ဤနည်းဖြင့် သင်၏ ကြိုးပမ်းမှုများသည် အချည်းနှီးမဖြစ်တော့ဟု ယူဆခြင်း ဖြစ်သည်။ ဤသည်မှာ သင်၏တာဝန်ကို ထမ်းဆောင်ခြင်း ဟုတ်သလော။ (မဟုတ်ပါ။) သင့်လုပ်ရပ်၏ သဘာဝမှာ ပြောင်းလဲသွားပြီဖြစ်သည်။ ဧဝံဂေလိဖြန့်ဝေခြင်းကို မည်သည့်အရာအဖြစ်သို့ သင်ပြောင်းလဲလိုက်ပြီနည်း။ သင်သည် ဘုရားသခင်၏ ဧဝံဂေလိတရားကို စီးပွားရေးဆန်ဆန် လုပ်လိုက်ပြီဖြစ်ကာ ယင်းကို ရုပ်ဝတ္ထုပစ္စည်းများဖြင့် ဖလှယ်ရောင်းဝယ်လိုက်ခြင်း ဖြစ်သည်။ ဤသည်မှာ မည်ကဲ့သို့သော အပြုအမူဖြစ်သနည်း။ (အချောင်သမားဝါဒ ဖြစ်သည်။) ဤသည်မှာ အချောင်သမားဝါဒလော။ ယင်းကို အချောင်သမားဝါဒဟု ခေါ်ခြင်းက ယင်း၏ ပြင်းထန်မှုကို လျှော့ချပစ်ခြင်းလော။ အမှန်တကယ် ယင်းမှာ မကောင်းမှုပြုခြင်း မဟုတ်လော၊ ဒုစရိုက်အမှုမဟုတ်လော။ (ဟုတ်ပါသည်။) ယင်းကို ဒုစရိုက်အမှုဟု အဘယ့်ကြောင့် သဘောထားရသနည်း။ ဧဝံဂေလိဖြန့်ဝေခြင်းသည် တာဝန်ကို ထမ်းဆောင်ခြင်းနှင့် ဘုရားသခင်အား သက်သေခံခြင်းဖြစ်သည်။ သင်သည် ဘုရားသခင်ကို သက်သေခံသည်နှင့်အမျှ တစ်ချိန်တည်းမှာပင် လူတစ်ဦးထံ ဧဝံဂေလိတရားကို သယ်ဆောင်ပေးခြင်းဖြစ်ကာ ဘုရားသခင်က ထိုသူ့ကို ရရှိပြီး ထိုသို့ဖြင့် သင်က သင်၏အထူးတာဝန်ကို ပြီးစီးခြင်းဖြစ်သည်။ သင်၏ အထူးတာဝန်အား ပြီးစီးခြင်းအတွက် သင် မည်သည့်အရာကို ရရှိသင့်သည်ဖြစ်စေ ယင်းကို သင့်အား ဘုရားသခင် ပေးမည်ဖြစ်သည်။ မည်သူ့ကိုမျှ သင် တောင်းရမ်းစရာ မလိုသကဲ့သို့ ဤဧဝံဂေလိတရားအတွက် မည်သူမျှ ပေးကမ်းစွန့်ကြဲမှုနှင့် ဖလှယ်စရာ အကြောင်းလည်း မရှိချေ။ ဘုရားသခင်၏ ဧဝံဂေလိတရားသည် တန်ဖိုးဖြတ်၍မရပေ။ မည်သည့်ငွေကြေးပမာဏနှင့်မျှ ယင်းကို ဝယ်၍မရသကဲ့သို့ မည်သည့်အရာနှင့်မျှ ယင်းကို လဲလှယ်၍လည်း မရပေ။ သင်သည် ဧဝံဂေလိဖြန့်ဝေခြင်းကို ရုပ်ဝတ္ထုဆိုင်ရာ အကျိုးအမြတ်ရရှိဖို့ အခွင့်အရေးအဖြစ် အသုံးချပါက သင်သည် သင်၏သက်သေခံချက်ကို ဆုံးရှုံးလေသည်။ ဤလုပ်ကိုင်ပုံက ပြစ်မှားစော်ကားခြင်း ဖြစ်ပြီး ဘုရားသခင်အား အသရေပျက်စေခြင်း လက္ခဏာတစ်ခုဖြစ်သည်။ ထိုမျှမက လူတို့အား သင် ဧဝံဂေလိဖြန့်ဝေပြီးနောက် ထိုသူတို့ကို သင့်အား ကျေးဇူးတင်စေသည့် သဘာဝမှာ မည်သည့်အရာ ဖြစ်သနည်း။ ဤသည်မှာ ဘုရားသခင်၏ ဘုန်းအသရေကို ခိုးယူခြင်း ဖြစ်၏။ ဘုရားသခင်၏ ဧဝံဂေလိတရားနှင့် ဘုရားသခင်၏ အမှုတော်သည် လူသုံးကုန်ပစ္စည်းများ မဟုတ်ပေ။ ဘုရားသခင်သည် သူ၏ ဧဝံဂေလိတရားကို လူသားအပေါ် ရက်ရက်ရောရော ပေးအပ်သည်။ ယင်းမှာ အခမဲ့ဖြစ်ပြီး မည်သည့်အရောင်းအဝယ်မျှ မပါဝင်ပေ။ သို့တစေ လူတို့သည် ဘုရားသခင်၏ ဧဝံဂေလိတရားကို အခြားသူများအား ရောင်းချရန်အတွက် လူသုံးကုန်အဖြစ် ပြောင်းလဲစေကြကာ ထိုသူတို့ထံမှ ငွေကြေးနှင့် ရုပ်ဝတ္ထုပစ္စည်းများကို တောင်းဆိုကြသည်။ ဤအရာ၌ သက်သေခံချက် ကင်းမဲ့ပြီး ဘုရားသခင်၏ နာမတော်ကို အသရေပျက်စေသည်။ ဤအရာမှာ ဒုစရိုက်မှုတစ်ခု မဟုတ်လော။ (ဟုတ်ပါသည်။) ယင်းမှာ စင်စစ် ဒုစရိုက်မှုတစ်ခု ဖြစ်၏။ ဤသည်မှာ ပြည့်မီသော တာဝန်ထမ်းဆောင်ခြင်းလော။ (မဟုတ်ပါ။) ဤသည်မှာ ငါတို့ ယခုတင် ပြောခဲ့သည့် “လူ့ခေါင်းမှ ဝက်ခေါင်းအဖြစ် ပြောင်းလဲသွားခြင်း” အခြေအနေထက် သဘာဝအားဖြင့် ပို၍ ပြင်းထန်သလော။ (ပို၍ ပြင်းထန်ပါသည်။) ထိုကြီးလေးခြင်းက မည်သည့်နေရာ၌ ရှိသနည်း။ (ဘုရားသခင်အား အသရေပျက်စေခြင်း၌ ရှိပါသည်။) ဤသည်မှာ ဘုရားသခင်ကို အသရေပျက်စေခြင်း၊ ဘုရားသခင်ကို ပြစ်မှားစော်ကားခြင်းနှင့် ဘုရားသခင်၏ ဘုန်းအသရေကို ခိုးယူခြင်းပင် ဖြစ်ချေ၏။ ဘုရားသခင်၏ ဧဝံဂေလိတရားကို ယူ၍ လူတို့အား ရောင်းချခြင်း၊ ယင်းသည် လူသုံးကုန်တစ်ခုကဲ့သို့ ထိုသူတို့အား လှည့်လည်‌ရောင်းချခြင်းနှင့် မတန်တဆ အမြတ်ထွက်ခြင်းနှင့် ထိုမှ ကိုယ်ရေးကိုယ်တာ အမြတ်အစွန်း ရှာဖွေခြင်းစသည့် ဤအရာကို မည်သို့သော သတ္တဝါမျိုးတို့က ပြုလုပ်မည်နည်း။ ဤသူတို့မှာ ဓားပြများနှင့် ဆိုးယုတ်သောလူများ ဖြစ်ကြကာ စာတန်၏ နည်းလမ်းအတိုင်း ပြုမူကြခြင်းပင်။ ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းကိုသာမက လူသားမျိုးနွယ်ကိုပါ ဖန်ဆင်းခဲ့သည်မှာ သိသာထင်ရှားသည်။ သို့တစေ စာတန်နှင့် ဝိညာဉ်ဆိုးများက ၎င်းတို့သည် လူသားများ၊ ကောင်းကင်နှင့် မြေကြီးကို ဖန်ဆင်းခဲ့သူများဖြစ်သည်ဟု ဆိုခြင်းဖြင့် လူတို့အား အထင်အမြင်မှားအောင်လုပ်ကြကာ လူတို့အား ၎င်းတို့ကို ဘုရားနှင့် ဖန်ဆင်းရှင်အဖြစ် ကိုးကွယ်စေသည်။ ဤသည်မှာ ဘုရားသခင်၏ ဘုန်းအသရေကို ခိုးယူခြင်းမဟုတ်လော။ ဤသည်မှာ အပြစ်ဖြစ်၏၊ ဒုစရိုက်အမှု ဖြစ်၏၊ ဘုရားသခင်အား ဆန့်ကျင်ခြင်းဖြစ်ပေ၏။ လူသား၏ ဧဝံ‌ဂေလိတရားအား ရောင်းချခြင်းသည် စာတန်၏ အပြုအမူကဲ့သို့ပင် ဟုတ်သလော။ (ဟုတ်ပါသည်။) ၎င်းတို့၏ ဧဝံဂေလိတရားအား ရောင်းချခြင်း၏ ရည်ရွယ်ချက်မှာ အဘယ်နည်း။ ဧဝံဂေလိတရားသည် ၎င်းတို့ထံမှ ပေါ်ပေါက်လာသကဲ့သို့အပြင် ၎င်းတို့၌ ဆုံးဖြတ်ချက်ချဖို့ တန်ခိုးအာဏာရှိသကဲ့သို့ ၎င်းတို့အား ဧဝံဂေလိတမန်အဖြစ် လူတို့ သတ်မှတ်စေရန်ဖြစ်သည်။ ဤသည်မှာ ဘုရားသခင်၏ ဘုန်းအသရေကို ခိုးယူခြင်းပင် မဟုတ်လော။ (ဟုတ်ပါသည်။) ဘုရားသခင်၏ ဘုန်းအသရေကို ခိုးယူခြင်းဖြင့် မည်သို့သော အပြစ်မျိုးကို ကျူးလွန်ထားသနည်း။ ဤအရာ၏ သဘာဝမှာ အဘယ်နည်း။ ဤသည်မှာ ဘုရားသခင်အား ဆန့်ကျင်ခြင်းဟူသည့် ဒုစရိုက်အမှု ဖြစ်သည်။ ယင်းမှာ ဘုရားသခင်အား ပြစ်မှားစော်ကားသည့် အပြုအမူဖြစ်သည်။ ဤပုံစံအတိုင်း ဧဝံဂေလိဖြန့်ဝေခြင်းကို မိမိ၏တာဝန်အား ထမ်း‌ဆောင်ခြင်းအဖြစ် လက်ခံနိုင်သေးသလော။ ဤသည်မှာ လုံးလုံးလျားလျားပင် မကောင်းမှုပြုခြင်း ဖြစ်၏။ ယင်းမှာ ဘုရားသခင်အား ဆန့်ကျင်ခြင်းဖြစ်၏။ ဤပုံစံအတိုင်း ဧဝံဂေလိ ဖြန့်ဝေခြင်းသည် ဘုရားသခင်အတွက် သက်သေခံခြင်း လုံးဝ မဟုတ်သောကြောင့် မိမိ၏တာဝန်အား ထမ်းဆောင်ခြင်း မဟုတ်ပေ။ ယင်းမှာ မကောင်းမှုပြုခြင်းသက်သက် ဖြစ်၏။ လူအချို့က “ဧဝံဂေလိ ဖြန့်ဝေခြင်းသည် အလွန်ပင် ခက်ခဲသောအလုပ်ဖြစ်သည်။ ပစ္စည်းကောင်းအချို့ ရရှိခြင်းမှာ တရားပါသည်။ မည်သည့်အရာက ကြီးကြီးမားမားကိစ္စ ဖြစ်သနည်း။ ဤအရာသည် ဘာသာတရားမရှိသူများကြား၌ အမှားတစ်ခုခုအဖြစ် ယူဆ၍မရ” ဟု ဆိုကြသည်။ ဤပြောဆိုချက်မှာ မှန်ကန်သလော။ ယင်းသည် သင်၏ ရည်ရွယ်ချက်များက မည်သည့်အရာဖြစ်သည်၊ သင်သည် မည်သည့်အရာကို တပ်မက်နေသည်နှင့် သင်တပ်မက်နေသည့်အရာ၏ သဘာဝက မည်သည့်အရာ ဖြစ်သည်ဟူသည့်အပေါ် မူတည်၏။ အကယ်၍ သင်သည် ယင်းကို ကိုယ်ရေးကိုယ်တာ အမြတ်အစွန်းအတွက် ပြုလုပ်နေလျှင်၊ သင်စျေးကွက်တင်နေသည်မှာ ဘုရားသခင်၏ ဧဝံဂေလိတရား ဖြစ်နေလျှင်၊ သင် စျေးကွက်တင်နေသည်မှာ သမ္မာတရားဖြစ်လျှင်နေလျှင်၊ ထို့ပြင် နောက်ဆုံးတွင် သင်ရရှိသည်မှာ သင်၏ ကိုယ်ရေးကိုယ်တာ အကျိုးအမြတ်ဖြစ်နေလျှင် ယင်းမှာ စင်စစ် ဒုစရိုက်အမှုဖြစ်၏။ ဤအရာကို ဒုစရိုက်အမှုအဖြစ် ဖော်ပြသည်မှာ လွန်သလော။ (မလွန်ပါ။) ယင်းမှာ စိုးစဉ်းမျှ မလွန်ပေ။ လူတစ်ဦးသည် သူ၏တာဝန်ကို ရရှိပြီး ဆောင်ရွက်ပြီးခါမှ ထိုကဲ့သို့သော အကျိုးဆက်များ ပေါ်ထွက်လာပါက မည်သူ့ကို အပြစ်တင်ရမည်နည်း။ (ထိုသူကိုယ်တိုင် ဖြစ်သည်။) သူသည် မိမိကိုယ်မိမိသာ အပြစ်တင်နိုင်သည်။ သို့ဆိုလျှင် ဤအကျိုးဆက်များမှာ မည်ကဲ့သို့ ဖြစ်ပေါ်လာခဲ့သနည်း။ ယင်းမှာ လူတို့၏ ကောက်ကျစ်ဆိုးယုတ်သော သဘာဝနှင့် တိုက်ရိုက်ဆက်စပ်သည်။ လူအချို့က သမ္မာတရားကို မလိုက်စားဘဲ ရှက်စိတ်၊ ဂုဏ်သိက္ခာနှင့် အသိတရား ရှိကြသောကြောင့် ထိုကဲ့သို့သော အရာများကို ပြုလုပ်မည် မဟုတ်ပေ။ အကယ်၍ လူတစ်ဦးသည် ထိုကဲ့သို့သော လုပ်ရပ်များ၌ ပါဝင်ပါက ဤသူ၌ လူ့သဘာဝကင်းမဲ့ကြောင်း ပြသသည်။ သူသည် လောဘကြီးပြီး ယုတ်မာသော စိတ်သဘောထားရှိ၏။ ဤအရာက မိမိ၏တာဝန်များကို ပြည့်မီစွာ ထမ်းဆောင်နိုင်ဖို့ ပျက်ကွက်ခြင်းကို ဦးတည်စေသည်သာမက ယင်းကို မကောင်းမှုပြုခြင်းအဖြစ်သို့ စင်စစ်အားဖြင့် ပြောင်းလဲစေသည်။ လူအချို့က “ယင်းကို မကောင်းမှုပြုခြင်းအဖြစ် အဘယ်သို့ သတ်မှတ်၍ ရမည်နည်း။ သူသည် ဧဝံဂေလိဖြန့်ဝေခြင်းအားဖြင့် လူအတော်များများကို ရရှိထားပြီဖြစ်သည်။ သူ၌ သိသာထင်ရှားသော ရလဒ်များ ရရှိထားပြီဟူသည့်အချက်က သူသည် မကောင်းမှုပြုနေသည်ဟူသည့် ထင်မြင်ချက်ကို ငြင်းဆိုသင့်သည် မဟုတ်လော” ဟု ပြောတတ်သည်။ ဤပြောဆိုချက်မှာ မှန်ကန်သလော။ (မမှန်ကန်ပါ။) ယင်းက အဘယ့်ကြောင့် မမှန်ကန်သနည်း။ ဧဝံဂေလိဖြန့်ဝေခြင်းက သူ၏တာဝန်၊ သူ၏ဝတ္တရား ဖြစ်၏။ သူ့တာဝန်၏နောက်ကွယ်ရှိ ရည်ရွယ်ချက်နှင့် အကြောင်းရင်းမှာ အဘယ်နည်း။ သူ၏တာဝန်ကို မည်သည့်စည်းမျဉ်းများက လမ်းညွှန်သနည်း။ သူသည် သူ၏လုပ်ရပ်များ၌ ဝန်တာစိတ်ရှိသလော။ ဤအချက်အလက်များကို အ‌ခြေခံ၍ မိမိသည် လူတစ်ဦးက သူ၏တာဝန်များကို ထမ်းဆောင်နေသလော၊ မကောင်းမှုပြုနေသလော ဟူသည်ကို အဆုံးအဖြတ်ပေးနိုင်သည်။ သူသည် သူ၏တာဝန်ကို ထမ်းဆောင်နေလင့်ကစား သူ၏ထမ်းဆောင်မှုအတွက် အစပြုရာသည် မှားယွင်း၏။ သူသည် စည်းမျဉ်းများအတိုင်း ပြုမူထားခြင်း မရှိသည့်အပြင် ဒုစရိုက်အမှုများစွာကို ကျူးလွန်ထားပြီ ဖြစ်သည်။ သမ္မာတရားအား လက်တွေ့လုပ်ဆောင်ခြင်းဟူသည့် သရုပ်သကန် စိုးစဉ်းမျှမရှိချေ။ ဤကဲ့သို့သော ဧဝံဂေလိဖြန့်ဝေခြင်းမျိုး၏ အနှစ်သာရမှာ အဘယ်နည်း။ (ဧဝံဂေလိတရားကို စျေးကွက်တင်ခြင်းပင်။) ဤအခြေအနေကို မည်သည့်အရာဟု ခေါ်သင့်သနည်း။ “ဧဝံဂေလိတရားကို စျေးကွက်တင်ခြင်း” အခြေအနေဟူ၍ပင်။ ဤအမည်နာမကို ကြားရလျှင်ပင် ထိုကိစ္စ၏ သဘာဝက အလွန်ကြီးလေးကြောင်း သင်သိပေသည်။ လူတစ်ဦးသည် ဘုရားသခင်၏ ဧဝံဂေလိတရားကို မည်ကဲ့သို့ စျေးကွက်တင်နိုင်သနည်း။ ဧဝံဂေလိတရားကို စျေးကွက်တင်ခြင်းဟူသည့် ဤကိစ္စ၏ သဘာဝမှာ အလွန်ကြီးလေး၏။ သို့ဆိုလျှင် ဧဝံဂေလိတရားအား စျေးကွက်တင်ခြင်းဟူသည်ကို ဖော်ပြသည့်အချိန်တိုင်း လူတို့က မည်သည့်အကြောင်းကိစ္စ ဖြစ်ကြောင်း၊ မည်သည့် အခြေအနေများ၊ အပြုအမူများနှင့် နည်းလမ်းများဖြစ်ကြောင်း သိသင့်သည်မဟုတ်လော။ ဤသည်မှာ အခြေအနေ နံပါတ်နှစ်ဖြစ်ပြီး ဤအခြေအနေ၏ သဘာဝမှာ ယခင်အခြေအနေထက် ပို၍ကြီးလေး၏။

ဆက်လက်ဖော်ပြပါ အခြေအနေသည်လည်း ဧဝံဂေလိဖြန့်ဝေခြင်း လုပ်ငန်းစဉ်အတွင်း ဖြစ်ပျက်သောအရာတစ်ခု ဖြစ်၏။ အတိတ်တွင် ဘုရားသခင်၏အိမ်တော်သည် ဧဝံဂေလိဖြန့်ဝေခြင်းအတွက် စည်းမျဉ်းများနှင့် နည်းစနစ်များအချို့ကို တည်ထောင်ခဲ့ပြီး ဖြစ်ကာ သနားကရုဏာနှင့် မိတ်ဆွေဖွဲ့ခြင်းတို့နှင့် ပတ်သက်သည့် နည်းစနစ်များ ပါဝင်သည်။ ဤအရာက လူအချို့အား အသုံးချဖို့ လွတ်ပေါက်များကို ရှာတွေ့ခွင့်ပေးခဲ့သည်။ ဤလွတ်ပေါက်များကို မည်သည့်လူတို့က အသုံးချခဲ့သနည်း။ သမ္မာတရားကို မချစ်သည့် ကောက်ကျစ်ဆိုးယုတ်သော သဘာဝရှိသည့် လူတို့ပင်ဖြစ်သည်။ ဧဝံဂေလိဖြန့်ဝေခြင်း လုပ်ငန်းစဉ်၌ ချစ်မှုရေးရာကြင်ဖော်များကို ရှာဖွေဖို့အပြင် ချစ်မှုရေးရာနှင့် ကျူးကျူးလွန်လွန်ဖြစ်သော ဆက်ဆံရေးများ၌ ပါဝင်ဖို့ရန် ဤအခွင့်အရေးကို အမိအရ အသုံးချသည့် ကောက်ကျစ်ဆိုးယုတ်သော လူအချို့ တကယ်ရှိလေ၏။ ထိုကဲ့သို့သော အရာများ ဖြစ်ပျက်သောခါ ယင်းအတွက် အကြောင်းရင်းများရှိသည်ဟု ၎င်းတို့ထင်ကြကာ အမှန်မှာမူ လွတ်ပေါက်များကို အသုံးချသည်မှာ စာတန်၏ ကောက်ကျစ်ဆိုးယုတ်သော ဤပုဂ္ဂိုလ်များပင် ဖြစ်သည်။ ဧဝံဂေလိဖြန့်ဝေခြင်းဟူသည့် အခွင့်အရေးကို ဆန့်ကျင်ဘက်လိင်နှင့် အဆက်အသွယ်ရရှိဖို့ အသုံးချရင်း ဤလူတို့သည် သင့်တော်သူ သို့မဟုတ် နှစ်သက်သူကို ရှာတွေ့သောအခါ ထိုသူတို့နှင့် ပေါင်းသင်းဆက်ဆံပြီး ဆွဲဆောင်ဖို့ အခွင့်အရေးများကို ရှာရန်အတွက် ၎င်းတို့ လုပ်ဆောင်နိုင်သမျှ အစွမ်းကုန် ဆောင်ရွက်ကြ၏။ အပေါ်ယံတွင် ဧဝံဂေလိဖြန့်ဝေခြင်းဖြင့် လူတို့ကိုရရှိရန်အတွက် ဖြစ်သည်ဟု ထင်ရသော်လည်း အမှန်တွင် ၎င်းတို့၏ တစ်ကိုယ်ရေတပ်မက်ခြင်းကို ဖြည့်ဆည်းဖို့ ဖြစ်သည်။ ၎င်းတို့သည် ဤအရာအားလုံးကို ဧဝံဂေလိ ဖြန့်ဝေခြင်းဟူသည့် ခေါင်းစဉ်အောက်တွင်၊ ဘုရားသခင်၏အလုပ်အား ကျယ်ပြန့်စေခြင်းဟူသည် ခေါင်းစဉ်အောက်တွင်၊ ဘုရားသခင်အတွက် သက်သေခံခြင်းနှင့် ဘုရားသခင်ထံ မိမိကိုယ်ကိုမိမိ ဆက်ကပ်ခြင်းဟူသည့် ခေါင်းစဉ်အောက်အပြင် မိမိတို့၏တာဝန်ကို ဖြည့်ဆည်းခြင်းဟူသည့် ခေါင်းစဉ်အောက်တွင်လည်း ပြုလုပ်ခြင်းဖြစ်သည်။ မည်သူကမျှ ဤအရာများကို မတော်တဆ ပြုလုပ်ခြင်းမဟုတ်ပေ။ အမှန်တွင် ၎င်းတို့သည် အပြည့်အဝ သတိပြုမိလင့်ကစား ခေါင်းမာစွာ ရောထွေးဟန်ဆောင်ကြသည်။ လူတစ်ဦးချင်းစီသည် ဤအရာများကို ပြုလုပ်သောအခါ မိမိတို့၏ စိတ်နှလုံးထဲတွင် ယင်းသည် အပြစ်ရှိကြောင်း၊ ဘုရားသခင်က မုန်းတီးရွံရှာကြောင်းနှင့် ဘုရားသခင်က ခွင့်မပြုထားကြောင်းတို့ကို သိသော်လည်း ၎င်းတို့၏ ဇာတိပကတိဆိုင်ရာ တပ်မက်ခြင်းကို မထိန်းချုပ်နိုင်သည့်အပြင် ၎င်းတို့ကျူးလွန်သည့် အပြစ်များအတွက် ဆင်ခြေဆင်လက်များနှင့် အကြောင်းပြချက်များကို မရမက ဖန်တီးသည်။ ဤအရာက ၎င်းတို့ကိုယ်တိုင်၏ အရေးကိစ္စများကို ဖုံးကွယ်နိုင်သလော။ အကယ်၍ သင်သည် ထိုကဲ့သို့သော အပြစ်များကို တစ်ကြိမ်နှစ်ကြိမ် ကျူးလွန်ပြီးမှ နောင်တရလျှင် ဘုရားသခင်သည် သင့်ကို ခွင့်လွှတ်ကောင်း ခွင့်လွှတ်နိုင်ဦးမည်။ သို့သော် သင်သည် ပြောင်းလဲဖို့ ထပ်တလဲလဲ ငြင်းဆန်နေလျှင် သင်သည် အန္တရာယ်ရှိပြီဖြစ်သည်။ လူအချို့သည် ထိုကဲ့သို့သော အပြစ်ကို ကျူးလွန်သည့်အခါတိုင်း အတော်ပင် စိတ်မသက်မသာဖြစ်ကာ “ကျွန်ုပ် ဤအတိုင်းပြုမူလျှင် ကယ်တင်ခြင်း ခံရနိုင်မည်လော” ဟု တွေးကောင်းတွေးမည် ဖြစ်သည်။ ထို့နောက်တွင်မူ ၎င်းတို့က “ဤသည်မှာ ကြီးမားသောအပြစ်တစ်ခု မဟုတ်။ အလွန်ဆုံးတွင် ဖောက်ပြန်ပျက်စီးခြင်း၏ ထုတ်ဖော်ခြင်းသာ ဖြစ်သည်။ ယင်းကို ကျွန်ုပ် နောက်ထပ်မလုပ်တော့။ ယင်းသည် ကျွန်ုပ်၏ အဆုံးသတ်နှင့် ပန်းတိုင်ကို ထိခိုက်မည်မဟုတ်” ဟု စဉ်းစားကြသည်။ ပြစ်မှားမှုကို ကျူးလွန်ခြင်းအပေါ် ဤစိတ်ထားသည် စစ်မှန်သော နောင်တမျိုး ဟုတ်သလော။ ၎င်းတို့၏စိတ်နှလုံးထဲတွင် နောင်တတရားပင် မရှိပါက ၎င်းတို့သည် ဆက်လက်၍ ပြန်ဖောက်မည် မဟုတ်လော။ ယင်းက အလွန် အန္တရာယ်များသည်ဟု ငါထင်၏။ ထိုကဲ့သို့သော လူတစ်ဦးသည် သူ၏တာဝန်ကို ပြည့်မီစွာ ထမ်းဆောင်နိုင်သလော။ သူ၏တာဝန်ကို ထမ်းဆောင်ရာ၌ “တစ်ကိုယ်တော်လှုပ်ရှားမှု” ဟူသည့် အရိပ်အယောင်များ ရှိနေသေးသည်။ သူသည် “လူထုနှင့် တစ်ကိုယ်တော်” ကို ရောထွေးနေကာ ယင်းမှာ ကြီးမားသော ရောထွေးလိမ်ယှက်မှုပင်။ ဤသည်မှာ ဘုရားသခင်၏ စိတ်နေသဘောထားကို စော်ကားသည်မှာ သေချာ၏။ ဤလူတို့သည် တာဝန်ထမ်းဆောင်ရာ၌ “ပြည့်မီသည်” ဟု ယူဆ၍ မရပေ။ ဤသည်မှာ အရာဝတ္ထုများကို တောင်းရမ်းခြင်း သို့မဟုတ် ဧဝံဂေလိတရားကို စျေးကွက်တင်ခြင်းထက် ပို၍ကြီးလေးသည်။ ယင်းသည် မည်ကဲ့သို့ ပို၍ကြီးလေးခြင်း ဖြစ်သနည်း။ ယင်းမှာ ရွံရှာဖွယ် ကောင်း၏။ ယင်းမှာ ဇာတိပကတိနှင့် တပ်မက်မှုနှင့်ပတ်သက်၍ အရောင်းအဝယ် လုပ်ခြင်း ဖြစ်သည်။ သို့ဆိုလျှင် ဤအရေးကိစ္စ၏ သဘာဝမှာ အဘယ်နည်း။ ယင်းသည် စစ်မှန်သော လမ်းခရီးကို သိလျက်နှင့် တမင်တကာ အပြစ်လုပ်ခြင်း ဖြစ်၏။ “တမင်တကာ” ဟူသည့် စကားလုံးက ထိုအရေးကိစ္စ၏ သဘာဝကို ပြောင်းလဲပစ်သည်။ အမှန်တွင် အလုပ်အစီအစဉ်များနှင့် ပတ်သက်သည့် စည်းမျဉ်းစည်းကမ်းများနှင့် စည်းမျဉ်းများကို လူတို့အား ဉာဏ်ပညာကို လက်တွေ့လုပ်ဆောင်စေရန်နှင့် စာတန်အား ၎င်းတို့အပေါ် နိုင်ကွက်ရရှိခြင်းမှ ကာကွယ်ရန် ပုံစံရေးဆွဲထားခြင်း ဖြစ်သည်။ ရည်ရွယ်ချက်မှာ လူတို့အား ဘုရားထံသို့ ပို့ဆောင်ပေးရန် ဖြစ်သော်လည်း ၎င်းတို့က လွတ်ပေါက်များကို အသုံးချဖို့နှင့် ၎င်းတို့၏ ကောက်ကျစ်ဆိုးယုတ်သော တပ်မက်မှုများကို လွတ်လွတ်လပ်လပ် ထွက်ပေါက်ပေးဖို့ အခွင့်အရေးများကို အမိအရ အသုံးချကြသည်။ ဤသည်ကို သိလျက်နှင့် တမင်တကာ အပြစ်ကျူးလွန်ခြင်းဟု ခေါ်သည်။ ဤအရာနှင့်ပတ်သက်၍ သမ္မာကျမ်းစာက မည်သည့်အရာ ဆိုထားသနည်း။ (“အကြောင်းမူကား၊ သမ္မာတရားကို သိပြီးမှ ကိုယ်အလိုသို့လိုက်၍ ပြစ်မှားပြန်လျှင်၊ နောက်တဖန် အပြစ်ဖြေသော ယဇ်ကို ပူဇော်ရာအခွင့်မရှိဘဲ။” (ဟေဗြဲသြဝါဒစာ ၁၀:၂၆)) ဟူ၍ဖြစ်သည်။ အကယ်၍ လက်ဝါးကားတိုင်၏ အပြစ်ဖြေခြင်းပင် နောက်ထပ်မရှိတော့လျှင်ပင် ဤလူတို့၌ ကယ်တင်ခြင်းနှင့် ဆက်နွှယ်မှုတစ်ခုခု ရှိနေသေးသလော။ ယင်းက အခြေအနေပေါ် မူတည်၏။ လူအချို့က လိုအပ်မှုအရပြုမူလုပ်ဆောင်ကြသည်၊ သို့မဟုတ် အတွင်းစိတ်တွင် သူတို့ကိုယ်သူတို့ ရှုတ်ချကြသည်။ သို့သော် ထိုအချိန်တွင် အနေအထားများကြောင့် ဤပုံစံအတိုင်း မဖြစ်မနေ လုပ်ဆောင်ရသည်။ အကြိမ်အရေအတွက်က မများလွန်းဘဲ သုံးကြိမ်ထက်မကျော်ပါက ၎င်းတို့ကို ခွင့်လွှတ်၍ရသည်။ ၎င်းတို့ကို ခွင့်လွှတ်၍ရသည်ဆိုသည်မှာ မည်သည့်အရာကို ဆိုလိုသနည်း။ ပထမအကြိမ် ပုန်ကန်ပြစ်မှားခြင်း၌ ၎င်းတို့သည် အသိတရားပြန်ရနိုင်သည်၊ သမ္မာတရားကို ရှာဖွေနိုင်သည်၊ နောင်တတရား၏ အရိပ်လက္ခဏာများကို ပြနိုင်သည်၊ ပြီးလျှင် ပုန်ကန်ပြစ်မှားခြင်းတစ်ခုကို ထပ်၍ မကျူးလွန်ဘဲ ပြန်လှည့်လာနိုင်လျက် မိမိတို့၏ တာဝန်များကို ထမ်းဆောင်ဖို့ တောင်းဆိုနိုင်လျှင် ၎င်းတို့၏ အပြစ်များကို ပြေစေဖို့အခွင့်အရေးကို ပေး၍ရသည်။ ထိုကဲ့သို့သော အ‌ရေးကိစ္စများတွင် ကယ်တင်ခြင်းအတွက် မျှော်လင့်ချက် ရှိသေးသည်။ သို့သော် မျှော်လင့်ချက် အဘယ်မျှ ရှိသည်မှာ တစ်ဦးတစ်ယောက်စီ၏ လိုက်စားမှုအပေါ် မူတည်၏။ မည်သူမျှ သင့်အတွက် အပြီးအပြတ် အကဲဖြတ်မှုကို မပြုနိုင်၊ မည်သူမျှ သင့်အား အာမခံချက်များ မပေးနိုင်ပေ။ ယင်းသည် အဓိကအားဖြင့် သင်၏ကိုယ်ပိုင် လိုက်စားမှုအပေါ် မူတည်သည်။ သင်သည် ဤအပြစ်ကို ထပ်၍ မကျူးလွန်သရွေ့ ကယ်တင်ခံရမည်မှာ သေချာသည်ဟု ဆိုလျက် သင့်အား မည်သည့်ကတိကိုမျှ ငါမပေးချေ။ သင်၏ အနာဂတ် ထမ်းဆောင်မှုက မည်သည့်အရာ ဖြစ်မည်ကို ငါမသိသောကြောင့် ထိုကတိကို ငါပေးမည်မဟုတ်ပေ။ သင်သည် ခွင့်လွှတ်နိုင်သည့် အကြိမ်အရေအတွက်ကို ကျော်လွန်ပါက၊ ပြောင်းလဲဖို့ ထပ်ကာတလဲလဲ ငြင်းဆန်ပါက၊ ထို့ပြင် သင်၏ ဒုစရိုက်အမှုများကို ထေမိနိုင်သည့် ဧဝံဂေလိတရား ဟောကြားခြင်းလုပ်ငန်းစဉ်တွင် သင်၌ ကောင်းမှုများ မရှိပါက သင်သည် လုံးလုံးလျားလျား ပျက်စီးပေပြီ။ သင်သည် ကောင်းမွန်သော လုပ်ဆောင်ချက် တစိုးတစိမျှမရှိဘဲ မကောင်းမှုများစွာကို ကျူးလွန်ထားပြီး ဖြစ်သည်။ သင်၏ ဧဝံဂေလိဟောပြောခြင်းသည် ကျူးကျူးလွန်လွန်ဖြစ်သော ဆက်ဆံရေးများ၌ မဆင်မခြင် ပါဝင်ဖို့သက်သက်ပင် ဖြစ်ပြီး တာဝန်ကို ကောင်းစွာ ထမ်းဆောင်ဖို့မဟုတ်၊ ယင်းက သင်၏ တာဝန်ထမ်းဆောင်မှုနှင့် အဆက်အစပ်မရှိချေ။ ဤသည်မှာ အပြစ်ဖြေစရာ ရှိခြင်း သို့မဟုတ် မရှိခြင်းဟူသည့် အရေးကိစ္စ မဟုတ်တော့ပေ။ ထိုကဲ့သို့သော လူတို့ကို မည်သည့်အရာအဖြစ် အမျိုးအစားခွဲသင့်သနည်း။ ၎င်းတို့ကို ညစ်ညူးသော နတ်ဆိုးများနှင့် ဆိုးညစ်သော ဝိညာဉ်များအဖြစ် အမျိုးအစားခွဲသင့်သည်။ ၎င်းတို့သည် သာမန်လူများ မဟုတ်ပေ။ ၎င်းတို့သည် အပြစ်ကျူးလွန်နေရုံမျှ မဟုတ်။ ၎င်းတို့သည် တာဝန်ထမ်းဆောင်ခြင်းနှင့် ဘာမျှမဆိုင်ချေ။ ၎င်းတို့၏ ကယ်တင်ခြင်းအတွက် မျှော်လင့်ချက်ရှိသေးသလော။ မရှိချေ။ ထိုကဲ့သို့သော လူတို့ကို ဘုရား၏အိမ်တော်မှ မောင်းထုတ်ထားပြီး ဖြစ်သည်။ ၎င်းတို့ကို အဆက်ဖြတ်ထားပြီဖြစ်ပြီး ဘုရားသခင်သည် ၎င်းတို့ကို ကယ်တင်မည်မဟုတ်ပေ။ ၎င်းတို့လုပ်သည့်အရာနှင့် ၎င်းတို့ပြုမူသည့်ပုံသည် ၎င်းတို့၏တာဝန်ကို ကိုင်တွယ်ဖို့ ပျက်ကွက်ရုံသာမက ယင်းကို ပြည့်မီသော တာဝန်ထမ်းဆောင်မှုနှင့် ဆိုင်သည့်ကိစ္စဟုပင် သဘောထား၍မရပေ။ ထိုကဲ့သို့သော လူတို့အတွက် အပြီးသတ်ရလဒ်နှင့် အဆုံးသတ်ကို ၎င်းတို့၏ အမျိုးအစားသတ်မှတ်ချက်ကို အခြေခံ၍ အဆုံးအဖြတ်ပေးမည် ဖြစ်သည်။ ဤအခြေအနေသည် အတော်ပင် စက်ဆုပ်ရွံရှာဖွယ် ကောင်းသည် မဟုတ်လော။ ယင်း၏သဘာဝမှာ ငါတို့ ယခုတင် ဆွေးနွေးသည့် ဒုတိယအခြေအနေထက် ပို၍ပင် ပြင်းထန်၏။ ထိုကဲ့သို့သော လူတို့ကြားတွင် သဘာဝအားဖြင့် ပို၍ပြင်းထန်သော အခြေအနေများ ရှိသောသူ အချို့ရှိသည်။ ထိုသူတို့သည် ပြန်လှည့်လာနိုင်မည်လော။ ထိုသူတို့၌ နောင်တရသော စိတ်နှလုံးရှိပြီး ထိုကဲ့သို့သောအရာများ ပြုလုပ်ခြင်းကို ရပ်တန့်နိုင်သည့်အပြင် ဧဝံဂေလိတရား ဖြန့်ဝေခြင်းအားဖြင့် ဘုရားအိမ်တော်၌ အလုပ်လုပ်ပေးနိုင်သေးသလော။ ဤသို့သောလူများ ရှိသလော။ (မရှိပါ။) ထိုသူတို့သည် လိုလိုလားလား အလုပ်လုပ်ပေးနိုင်သလော။ (မပေးနိုင်ကြပါ။) အမှန်တွင် ဤလူအချို့တို့သည် ၎င်းတို့ ဧဝံဂေလိဖြန့်ဝေသည့် အချိန်အတွင်း လူအချို့ကို ရရှိထားကြပြီ ဖြစ်သည်။ သို့သော် ယခုတွင် သူတို့ပြုလုပ်ခဲ့ပြီးသည့် ဤအလုပ်အားလုံးသည် မည်သည့်သဘော သက်ရောက်သွားပြီနည်း။ ယင်းမှာ ၎င်းတို့၏ တာဝန်ထမ်းဆောင်ခြင်း မဟုတ်ဘဲ အလုပ်လုပ်ပေးသည့်သဘော သက်ရောက်လေသည်။ အမှန်တကယ်တွင် ဤလူတို့သည် ကြိုးပမ်းအားထုတ်မှု ကင်းမဲ့ခြင်းမဟုတ်ဘဲ သူတို့ လျှောက်လှမ်းလာသည့် လမ်းကြောင်းက သူတို့၏ ကံကြမ္မာနှင့် အဆုံးသတ်ကို အဆုံးအဖြတ်ပေးထားပြီး ဖြစ်သည်။ ယင်းသည် ဧဝံဂေလိဖြန့်ဝေသူတို့ ကြားတွင်လည်း ၎င်းတို့တစ်ဦးချင်းစီက ထိုကဲ့သို့သော စုံစမ်းသွေးဆောင်ခြင်းများကို ကြုံတွေ့မည်ဟူသည့်ကိစ္စ ဟုတ်သလော။ လူတိုင်းက ဤစုံစမ်းသွေးဆောင်ခြင်းမျိုးတို့ကို မတူညီသော အခြေအနေများတွင် ခြားနားသော အတိုင်းအတာများဖြင့် ရင်ဆိုင်ကြမည်ဟု ဆိုနိုင်သော်လည်း ယင်းက ၎င်းတို့တစ်ဦးချင်းစီသည် စုံစမ်းသွေးဆောင်ခြင်းကို မလွန်ဆန်နိုင်ဘဲ အပြစ်ကျူးလွန်မည်ဟု ဆိုလိုသလော။ (မဆိုလိုပါ။) လူတိုင်း အပြစ်ကျူးလွန်နိုင်သည် မဟုတ်၊ လူတိုင်း ထိုကဲ့သို့သော အမှုကိစ္စများ၌ ပါဝင်နိုင်သည် မဟုတ်၊ ဤအရာက ဤအမှုကိစ္စမျိုးများ၌ အမှန်တကယ် ပါဝင်သူတို့ကို ရှုတ်ချပြစ်တင်ကာ ထို့အတွက်ကြောင့် ၎င်းတို့မှာ ထုတ်ဖော်ခံရခြင်း ဖြစ်သည်။ ဤအရာက ၎င်းတို့၏ စိတ်သဘောထားနှင့် ၎င်းတို့၏ လူ့သဘာဝ၌ တစ်စုံတစ်ရာ မှားယွင်းကြောင်း ပြသသည်။ ထိုသို့သော အဆုံးသတ်မျိုးရှိခြင်းအတွက် ၎င်းတို့က မည်သူ့ကို အပြစ်တင်၍ရသနည်း။ (သူတို့ကိုယ်သူတို့ပင် ဖြစ်သည်။) ၎င်းတို့သည် မိမိတို့ကိုယ်ကိုသာ အပြစ်တင်နိုင်ပြီး အခြားမည်သူ့ကိုမျှ အပြစ်တင်၍ မရပေ။

လူအချို့သည် ၎င်းတို့ ဧဝံ‌ဂေလိဖြန့်ဝေသည့် အချိန်အတွင်း မည်သည့်ပြစ်မှားခြင်းများကို ကျူးလွန်သည်ဖြစ်စေ ယင်းတို့ကို ဖြေရှင်းဖို့အတွက် မည်သည့်အခါမျှ သမ္မာတရားကို မရှာဖွေ၊ ဘုရားသခင်ကို ဆုမတောင်းသည့်အပြင် မည်သည့်အခါမျှ မိမိကိုယ်ကို ပြန်လည်သုံးသပ်ခြင်း မပြုကြပေ။ ယင်းက ၎င်းတို့သည် ခေါင်းမာမာဖြင့် နောင်တမရကြောင်းကို ပြသသည်။ အဆုံးတွင် ဤလူတို့သည် ဖယ်ရှားရှင်းလင်းခြင်းကိုခံရသည်။ ဧဝံဂေလိဖြန့်ဝေနေစဉ် အမျိုးသမီးတစ်ဦးကို လက်ဝယ်ရရှိထားပြီး သူ့ကို ကြင်ဖော်ရှာပြီး အိမ်ထောင်ပြုရန်ပင် ခွင့်ပြုမည်မဟုတ်သည့် လူတစ်ဦးအကြောင်းကို ကြားဖူးသည်။ ဤအရာ၏သဘာဝမှာ အလွန်ပင် ပြင်းထန်၏။ ဤသည်မှာ မည်သို့သောလူစားမျိုး ဖြစ်သနည်း။ (ဆိုးယုတ်သော လူတစ်ဦးဖြစ်ပါသည်။) ထိုကဲ့သို့ဆိုးယုတ်သော လူများသည် ဘုရားအိမ်တော်၌ ဆက်နေ၍ရသလော။ (မရပါ။) ဘုရားသခင်၏ အိမ်တော်တွင် ထိုကဲ့သို့သော နိုင်လိုမင်းထက်ပြုသူများအတွက် နေရာမရှိပေ။ ထိုသူတို့သည် ဘုရားသခင်ကို အသရေပျက်စေ၏။ ထိုကဲ့သို့သော အရာများကို ပြုလုပ်ခြင်းဖြင့် ထိုသူတို့သည် ဘုရားသခင်နှင့်ဆိုင်သည့် မရေတွက်နိုင်သော လူတို့၏ သိမြင်နားလည်မှုကို ထိခိုက်ပြီး များစွာသောသူတို့အား ဘုရားသခင်ကို အထင်မြင်လွဲမှားစေပေသည်။ လူတို့က “ဘုရားသခင်ကို ယုံကြည်သော သူတစ်ဦးက ထိုကဲ့သို့သော အရာများကို အဘယ်သို့ ပြုလုပ်နိုင်မည်နည်း” ဟု ဆိုမည်ဖြစ်သည်။ ဤသည်မှာ ဘုရားသခင်အတွက် အသရေပျက်စေခြင်းပင် ဖြစ်နေပြီ။ အကယ်၍ အသင်းတော်က ထိုကဲ့သို့သောသူများကို မနှင်ထုတ်သည့်အပြင် ကိုင်တွယ်ဖြေရှင်းခြင်း မရှိဘဲ ထိုအစား ဆက်လက်၍ ဧဝံ‌ဂေလိ ဖြန့်ဝေခွင့်ပြုပြီး နောင်တရဖို့ အခွင့်အရေးပေးပါက ယင်းမှာ လုံးလုံးလျားလျား မှားယွင်းသည်။ ဤသူသည် ပထမဆုံးအကြိမ် ပြစ်မှားကျူးလွန်သူ မဟုတ်ပေ။ သူ၏အပြုအမူသည် သဘာဝအားဖြင့် ပြင်းထန်ပြီး သူ့ကို အလျင်အမြန် နှင်ထုတ်သင့်သည်။ သို့မဟုတ်ပါက ယင်းက ဘုရားသခင်ကို အသရေပျက်စေမည် ဖြစ်ပြီး စာတန်အား ဘုရားအိမ်တော်ကို တရားစီရင်ပြီး ပြစ်တင်ရှုတ်ချဖို့ နိုင်ကွက်ကို ပေးမည်ဖြစ်သည်။ ထို့ကြောင့် စာတန်အား နိုင်ကွက်ရရှိဖို့ အခွင့်အရေး ပေး၍မဖြစ်ပေ။ ကိုယ်ကျင့်သိက္ခာမဲ့နေကျ ဖြစ်သောသူတို့ကို အသင်းတော်မှ နှင်ထုတ်ရမည်။ ထိုကဲ့သို့သော လူများသည် ဘုရားသခင်ကို အသရေပျက်အောင်လုပ်နှင့်ပြီးသော ကိုယ်ကျင့်သိက္ခာမဲ့သော ပုဂ္ဂိုလ်များ ဖြစ်ကြပြီး ဘုရားသခင်သည် ထိုသူတို့ကို လုံးဝ ကယ်တင်မည်မဟုတ်ပေ။ ၎င်းတို့၏ ဧဝံဂေလိဟောပြောခြင်းက မည်မျှထိရောက်သည်ဖြစ်စေ သို့မဟုတ် လူမည်မျှကို ၎င်းတို့ ရရှိထားသည်ဖြစ်စေ၊ မှန်ကန်သောလမ်းကြောင်းကို မလျှောက်ပါက ၎င်းတို့သည် မိမိတို့ကိုယ်ကို ဖျက်ဆီးပြီးသားနှင့် ဆုံးရှုံးပြီးသား ဖြစ်သည်။ ထိုသို့သောလူတို့ကို ဘုရားအိမ်တော်ထဲ၌ နေခွင့်မပေးချေ။ ၎င်းတို့သည် အဆက်ဖြတ်ထားခြင်းခံရမည့် ပစ်မှတ်များ ဖြစ်ကြသည်။ သို့ဆိုလျှင် ၎င်းတို့၏ လုပ်ဆောင်ချက်များကို တာဝန်ထမ်းဆောင်ခြင်းအဖြစ် ယူဆသလော။ မယူဆပေ၊ ၎င်းတို့၏ အကျိုးပြုလုပ်ဆောင်မှုများကို ဘုရားသခင်၏ အမြင်တွင် လုံးလုံးလျားလျား ဖျောက်ဖျက်ခြင်းခံရပြီ ဖြစ်ပြီး သူက သတိရအောက်မေ့မည် မဟုတ်ချေ။ ၎င်းတို့သည် မပြည့်မီရုံမျှသာမဟုတ်။ ၎င်းတို့ တာဝန်ထမ်းဆောင်မှု၏ သဘာဝမှာ ပြောင်းလဲသွားပြီဖြစ်ပြီး ယင်းက မကောင်းမှုပြုခြင်း ဖြစ်လာပြီဖြစ်သည်။ ဘုရားသခင်သည် မကောင်းမှုပြုသောသူတို့ကို မည်ကဲ့သို့ ကိုင်တွယ်ဖြေရှင်းသနည်း။ ၎င်းတို့ကို သူ အဆက်ဖြတ်လိုက်သည်။ အဆက်ဖြတ်ခံရခြင်းဟူသည် အဘယ်နည်း။ ယင်းမှာ ၎င်းတို့သည် ဘုရားသခင် ရွေးချယ်ထားပြီး ကယ်တင်ဖို့ ပြင်ဆင်ထားသည့် လူတို့ကြားမှ ဖယ်ရှားခံရသည်ကို ဆိုလိုသည်။ ၎င်းတို့သည် ထိုသူတို့ကြားတွင် နေရာမရှိပေ။ ထိုအစား ၎င်းတို့ကို ဆိုးညစ်သောဝိညာဉ်များ၊ ညစ်ညမ်းသော နတ်ဆိုးများနှင့် ကယ်တင်ခြင်းမခံရသူများကြား၌ ရှိရန် အမျိုးအစားခွဲထားခြင်း ခံရသည်။ ၎င်းတို့၏ ကယ်တင်ခြင်းရရှိမှုအတွက် အခွင့်အရေးများမှာ အဘယ်နည်း။ (သုညဖြစ်ပါသည်။) ၎င်းတို့သည် မိမိတို့၏ တာဝန်များကို ထမ်းဆောင်ပြီး ဘုရားသခင်နောက် လိုက်ခဲ့ကြသော်ငြားလည်း အဆုံးတွင် ဤသို့သောလူမျိုးသည် ဤအဆင့်အထိ ရောက်ရှိပြီး ဖယ်ရှားရှင်းလင်းခြင်း ခံရလေသည်။ သို့ဖြစ်၍ ဤသည်မှာ နောက်ထပ် အခြားလူစားမျိုး ဖြစ်သည်ကို သင်တွေ့ရပေသည်။ ဤအခြေအနေ၏ သဘာဝသည် ယခင်အခြေအနေထက် ပို၍ ကြီးလေးသလော။ (ကြီးလေးပါသည်။) ယင်းက ပို၍ပင် ကြီးလေးသည်။ ယင်းကို သီးခြားသတ်မှတ်ထားလေသည်။ ဤအခြေအနေကို တတိယအခြေအနေနှင့် ပေါင်းသင့်သည်။ ယင်းမှာ တတိယဥပမာထဲမှ အထူးတလည်ဖြစ်သော၊ တကယ့်အခြေအနေ အမျိုးအစားထဲ၌ ပါဝင်ပြီး ယင်းကို သီးခြားသတ်မှတ်ထားလေသည်။ ဤအခြေအနေကို မည်သို့‌ခေါ်သင့်သနည်း။ “ကောက်ကျစ်ဆိုးယုတ်သော လူများသည် ဖြတ်တောက်ခြင်းခံရမည်” ဟူ၍ဖြစ်ပြီး ထိုအမည်ကို အတည်ပြုကြစို့။ ဤအခြေအနေသုံးခုရှိ လူသုံးမျိုးအတွက် ၎င်းတို့၏ တာဝန်ထမ်းဆောင်မှုသည် အခြေခံအားဖြင့် အရာမထင်ဘဲ အလုပ်လုပ်ပေးခြင်းသဘော သက်ရောက်လေသည်။ အရာမထင်ဘဲ အလုပ်လုပ်ပေးခြင်းမှာ မည်သည့်အရာကို ဆိုလိုသနည်း။ ယင်းမှာ ၎င်းတို့သည် မိမိတို့၏တာဝန်ကို အလုပ်လုပ်ပေးခြင်းသက်သက်အဖြစ် ပြောင်းလဲလိုက်ပြီး ထို့နောက်မှာပင် ၎င်းတို့သည် ကောင်းစွာ အလုပ်လုပ်ပေးခြင်းမရှိခဲ့ သို့မဟုတ် သင့်တင့်လျောက်ပတ်စွာ တာဝန်ထမ်းဆောင်ခြင်း မရှိခဲ့ပေ။ ၎င်းတို့သည် မိမိတို့၏တာဝန်ကို တာဝန်အဖြစ် သဘောမထားခဲ့သည့်အပြင် အမျိုးမျိုးသော အပြစ်များနှင့် ဒုစရိုက်အမှုများကိုပင် ကျူးလွန်ကာ အဆုံးသတ်ကောင်းကို မတွေ့ရဘဲ နောက်ဆုံးတွင် ဖယ်ရှားရှင်းလင်းခြင်းခံရလေသည်။ ဤအခြေအနေသုံးခုစလုံး၏ သဘာဝမှာ အလွန်ပင် ကြီးလေး၏။

နောက်ထပ်အခြေအနေတစ်ခု ရှိပြီး ယင်း၏ သဘာဝမှာလည်း အတော်ပင် ဆိုးရွား၏။ နှစ်‌ပေါင်းများစွာ အလုပ်ကို ထမ်းဆောင်ခဲ့သည့် လူတစ်ဦးရှိခဲ့ကာ အပေါ်ယံတွင် သမ္မာတရားကို လိုက်စားပြီး မိမိကိုယ်ကို အမှန်တကယ် အသုံးခံဟန်တူခဲ့သည်။ သူသည် အိမ်ထောင်နှင့် မိသားစုကို ကျောခိုင်းခဲ့သည်၊ သူ၏ အသက်မွေးဝမ်းကြောင်းအလုပ်နှင့် တက်လမ်းများကို စွန့်လွှတ်ခဲ့သည်၊ သူ၏တာဝန်များကို ထမ်းဆောင်ဖို့ နေရာဒေသများစွာသို့ သွားခဲ့သည်၊ ထို့အပြင် အရေးသိပ်မပါသည့် အလုပ်တစ်ခုခုကိုလည်း တာဝန်ယူခဲ့သည်။ သို့သော် သူ၏ တာဝန်များကို ထမ်းဆောင်နေစဉ်တွင် သူသည် သမ္မာတရားကို အမှန်တကယ် မလိုက်စားခဲ့သောကြောင့် သမ္မာတရား အနည်းငယ်ကိုသာ နားလည်ခဲ့သည့်အပြင် သူသည် အချို့သော စကားများနှင့် အယူဝါဒအချို့နှင့်ပတ်သက်၍ ပြောပြနိုင်ခဲ့သောကြောင့် အဆင်ပြေနေသည်ဟု ထင်ခဲ့သည်။ ပို၍ကြီးလေးသည်မှာ ဤပုဂ္ဂိုလ်သည် သမ္မာတရားကို လက်တွေ့လုပ်ဆောင်ခြင်း လုံးဝ မရှိခဲ့ပေ။ ထို့ကြောင့် သူ၏ တာဝန်ထမ်းဆောင်မှုမှာ အယူဝါဒအချို့ကို ဟောပြောခြင်းနှင့် စည်းမျဉ်းစည်းကမ်းအချို့ကို လိုက်လျှောက်ခြင်းသာလျှင် ဖြစ်ကာ ပုံမှန်အားဖြင့် အခြားသူများအပေါ် ကြင်နာစွာ ပြုမူပြီး မည်သူ့ကိုမျှ စိတ်အနှောင့်အယှက် မဖြစ်စေခဲ့ပေ။ အသင်းတော်၏ အလုပ်ကို မည်သို့ထမ်းဆောင်ရမည်နှင့် မည်သည့်အရေးကိစ္စများ ရှိခဲ့သေးသည်တို့နှင့် ပတ်သက်၍ သူ အာရုံမစိုက်ခဲ့၊ ကြိုးပမ်းအားထုတ်မှု မပြုခဲ့သည့်အပြင် ဤအရေးကိစ္စများအား ဖြေရှင်းဖို့ သမ္မာတရားကို မရှာဖွေခဲ့ပေ။ အချုပ်ဆိုသော် အလုပ်အပေါ် သူ၏သဘောထားမှာ အပေါ်ယံဖြစ်ပြီး စိတ်ဝင်စားမှု မရှိပေ။ သူသည် အချောင်ခိုပုံမပေါက်သော်လည်း ခြေကုန်လက်ပန်းကျအောင်လည်း အလုပ်မလုပ်နေပေ။ သူသည် ဝတ်ကျေတမ်းကျေ ပုံစံဖြင့် ပြုမူနေပုံ မရသော်လည်း သူ့အလုပ်၏ ရလဒ်များမှာ အထူးသဖြင့် ကောင်းမွန်ခြင်း မရှိပေ။ ဖြစ်ရပ်တစ်ခုတွင် သူ၏ ပေါ့ဆမှုနှင့် ဝတ်ကျေတမ်းကျေ သဘောထားကြောင့် ဘုရားသခင်အတွက် အလှူငွေများဖြစ်သည့် ယွမ်ငွေ ၁၀ သန်းကျော် ဆုံးရှုံးမှုကို ဖြစ်စေခဲ့သည်။ ယွမ် ၁၀ သန်းဟူသည် မည်သို့သော ကိန်းဂဏန်းမျိုးနည်း။ သာမန်လူတို့သည် ဤပမာဏကို ကြားရလျှင် အလွန်ကြီးမားသော ကိန်းဂဏန်းဖြစ်သည်ဟု ယူဆကြမည် ဖြစ်သည်။ ၎င်းတို့သည် မယုံကြည်နိုင်အောင်ပင် ပင့်သက်ရှိုက်ကြမည်ဖြစ်ပြီး ထိုမျှများပြားသော ငွေကို ၎င်းတို့တစ်သက်လုံး မည်သည့်အခါမျှ မမြင်ဖူးသဖြင့် ထိုငွေနှင့်ပတ်သက်၍ မစဉ်းစားဝံ့အောင် ဖြစ်ရသည်။ သို့သော် ဤ “အသက်ကြီးသော အမျိုးကောင်းသား” သည် အလှူငွေ ယွမ် ၁၀ သန်းကျော် ဆုံးရှုံးမှုကို ဖြစ်စေပြီးနောက် နောင်တမရဘဲ နောင်တရသည့် အရိပ်အယောင် တစ်စက်မျှ မရှိသည့်အပြင် ဝမ်းလည်းမနည်းခဲ့ပေ။ အသင်းတော်က သူ့ကို နှင်ထုတ်သောအခါ သူက မကျေမနပ် ပြောခဲ့သေးသည်။ မည်သို့သော သတ္တဝါမျိုးက ဤသို့ ပြုလိမ့်မည်နည်း။ အချက်နှစ်ချက်ကို ဆွေးနွေးကြစို့။ ပထမအချက်မှာ သင်အလုပ်လုပ်နေစဉ် ဤငွေပမာဏ ဆုံးရှုံးခဲ့ပြီး ယင်းက မည်သူ့အပြစ်ဖြစ်စေ သင်သည် တာဝန်ရှိ၏။ သင်၌ ယင်းကို ထိန်းသိမ်းကာကွယ်ရန် ဝတ္တရားရှိသော်လည်း သင်သည် ထိုသို့ပြုရန် ပျက်ကွက်၏။ ဤအရာသည် လူနှင့်ဆိုင်သော ငွေမဟုတ်သောကြောင့် ဤသည်မှာ တာဝန်ဝတ္တရားကို တမင်ပျက်ကွက်ခြင်း ဖြစ်၏။ ဤသည်မှာ အလှူငွေဖြစ်ပြီး လူတို့က ယင်းကို အဆုံးစွန်သော သစ္စာစောင့်သိမှုဖြင့် ပြုမူသင့်သည်။ အကယ်၍ အလှူငွေများ ဆုံးရှုံးမှုတစ်ခု ဖြစ်ပွားလျှင် လူတစ်ဦးသည် မည်ကဲ့သို့ စဉ်းစားသင့်သနည်း။ သေခြင်းတရားသည်ပင်လျှင် လုံလောက်သော လျော်ကြေးဖြစ်မည် မဟုတ်။ လူ့အသက်တစ်ချောင်းသည် ငွေကြေးအားဖြင့် မည်မျှတန်သနည်း။ အကယ်၍ ဆုံးရှုံးမှုက ကြီးမားလွန်းလျှင် မိမိ၏အသက်ကို စွန့်လွှတ်ခြင်းသည်ပင်လျှင် ယင်းကို ပြန်ဆပ်ဖို့ လုံလောက်မည်မဟုတ်ပေ။ အဓိကမှာ ဤအရေးကိစ္စ၏ သဘာဝသည် ဆိုးရွားလွန်း၏။ ဤ “အသက်ကြီးသော အမျိုးကောင်းသား” သည် အလှူငွေမြောက်မြားစွာ ဆုံးရှုံးခြင်းကို အလေးအနက် မထားခဲ့ချေ။ ဤသူသည် မုန်းတီးစက်ဆုပ်ဖွယ် ကောင်းလွန်း၏။ အလှူငွေ ယွမ် ၁၀ သန်းကျော် ဆုံးရှုံးခြင်းသည် သူ့အတွက် ယွမ် ၁၀၀ လောက် ဆုံးရှုံးခြင်းနှင့် တူသည်။ သူသည် ထိုအရာကို အထက်သို့ လုံးဝ သတင်းမပို့ခဲ့၊ ဤအရေးကိစ္စအတွက် နောင်တလုံးဝ မရခဲ့သည့်အပြင် သူ့အနီးအနား၌ ရှိသောသူတို့ထံ “ဤငွေကြေး မည်ကဲ့သို့ ပျောက်ဆုံးခဲ့ပြီး မည်သည့်အရာ ပြုလုပ်သင့်သည်ကို စိစစ်ပိုင်းခြားကြစို့။ ယင်းကို ကျွန်ုပ်တို့ ပြန်ဆပ်သင့်သလော၊ သို့မဟုတ် အခြားဖြေရှင်းချက် ရှာဖွေသင့်သလော။ သို့တည်းမဟုတ် ကျွန်ုပ်တို့သည် အထက်ကို အကြောင်းကြားခြင်း၊ တာဝန်ရှိမှုကို ဝန်ခံခြင်းနှင့် အလုပ်ထွက်ခြင်းအပြင် ကျွန်ုပ်တို့၏ အပြစ်များကို ဘုရားသခင်ထံ ဝန်ချတောင်းပန်ခြင်းတို့ ပြုလုပ်ကောင်း ပြုလုပ်ရမည်” ဟု မပြောခဲ့ချေ။ သူ၌ ဤသဘောထားပင် မရှိခဲ့ပေ။ ဤသည်မှာ မုန်းတီးဖွယ်ကောင်းသလော။ (ကောင်းပါသည်။) ယင်းမှာ အလွန်ပင် မုန်းတီးဖွယ် ကောင်းလှပေသည်။ ထိုကဲ့သို့ကြီးမားသော သူ၏ မကောင်းမှုပြုနိုင်စွမ်းက သူ၏ တာဝန်နှင့် ဘုရားအပေါ် သူ၏ သဘောထားကို ထုတ်ဖော်သည်။ ဒုတိယအနေဖြင့် နှင်ထုတ်ခြင်း ခံရပြီးနောက် သူက ယင်းကို လက်မခံသည့်အပြင် သူ၏အပြစ်ကိုပါ မဝန်ခံသကဲ့သို့ နောင်တမရဘဲ မကျေမနပ်ပင် ပြောခဲ့သည်။ ထိုကဲ့သို့သော လူမျိုးသည် အကျိုးသင့်အကြောင်းသင့် မရှိတော့ချေ။ သူအနေဖြင့် မကျေမနပ် ပြောကောင်းပြောနိုင်မည့် အရာနှင့်ပတ်သက်၍ စဉ်းစားကြည့်လော။ သူက “ငါသည် ဘုရားကို နှစ်ပေါင်း ၂၀ ကျော် ယုံကြည်လာခဲ့သည်။ ငါသည် အိမ်ထောင်လည်း မပြုခဲ့ဖူးပေ၊ များစွာ စွန့်လွှတ်ခဲ့သည်၊ ဆင်းရဲဒုက္ခများစွာ ခံခဲ့ရသည်၊ ယခုတွင်မူ သူတို့က ငါ့ကို နှင်ထုတ်ကြသည်၊ ပစ်ပယ်ကြသည်။ ငါ့အဖို့ နေစရာ ငါရှာရတော့မည်” ဟု မကျေမနပ် ပြောခဲ့သည်။ များမကြာမီတွင် သူ အိမ်ထောင်ပြုလိုက်သည်။ အကယ်၍ အသိတရားနှင့် လူ့သဘာဝရှိသည့် လူသားစစ်စစ်တစ်ဦး၌ သူ၏အသိစိတ် အနည်းငယ်မျှရှိခဲ့လျှင် ထိုမျှမြန်မြန် အိမ်ထောင်ပြုမည်လော။ သူသည် ယင်းအတွက် ဆန္ဒရှိမည်လော။ အများအားဖြင့် အသိတရားနှင့် လူ့သဘာဝ အနည်းငယ်မျှပင် ရှိသည့် လူတစ်ဦးသည် ထိုမျှအရေးကြီးသောကိစ္စကို ရင်ဆိုင်ရသောအခါ သေခြင်းတရားကိုပင် ဆင်ခြင်မိပြီး “ကျွန်ုပ်၏ဘဝမှာ ဇာတ်သိမ်းပြီ။ ကျွန်ုပ်သည် ဘုရားသခင်ကို နှစ်ပေါင်း ၂၀ ကျော် ယုံကြည်ပြီးနောက် ထိုသို့သောလုပ်ရပ်မျိုးကို အဘယ်သို့ ကျူးလွန်နိုင်မည်နည်း။ ကျွန်ုပ်သည် မိမိကိုယ်ကိုသာ အပြစ်တင်စရာရှိပြီး နှင်ထုတ်ခံရထိုက်ပေ၏။ ၁၀ သန်းကိစ္စကို အသာထား၊ တစ်သန်းကိုပင် ကျွန်ုပ် ပြန်မဆပ်နိုင်ပေ။ မိမိကိုယ်ကို ရောင်းလျှင်ပင် ယင်းကို ထေမိစေနိုင်မည် မဟုတ်၊ ကျွန်ုပ်၏အသက်သည် ဘာမျှမတန်” ဟု စဉ်းစားမည်ဖြစ်သည်။ ယင်းကို မတတ်နိုင်မှန်း သိခဲ့လျှင် အဘယ့်ကြောင့် လုပ်ခဲ့သေးသနည်း။ ထိုငွေသည် ဘုရားသခင်၌ ဆက်ကပ်ထားသည့် အလှူငွေဖြစ်ကြောင်း သင်မသိသလော။ ထိုငွေသည် သင့်ငွေမဟုတ်။ သင်၏ တာဝန်မှာ ယင်းကို ကာကွယ်ပေးဖို့ ဖြစ်သည်။ ယင်းသည် သင်နှင့် ပတ်သက်မှုမရှိသည့် အရာတစ်ခု မဟုတ်ပေ။ ယင်းသည် သင် လုံခြုံအောင်ထားရမည့် အရာတစ်ခု ဖြစ်သည်။ ယင်းသည် အ‌ရေးကြီးဆုံးသော အရာဖြစ်ပြီး သင်၏ အရေးမထားခြင်းသည် တာဝန်ကို တမင်ပျက်ကွက်ခြင်း ဖြစ်၏။ ယင်းကို ဆုံးရှုံးသွားပြီးသည့်နောက်တွင် သင်သည် ယင်းအတွက် တာဝန်ဝတ္တရားကို ရှောင်လွှဲ၍မရသည်မှာ ဧကန်မုချဖြစ်၏။ ဘုရားသခင်ကို ယုံကြည်သူတစ်ဦးအနေဖြင့် ဤအလှူငွေများကို လုံခြုံအောင်ထားရန်နှင့် မတော်တဆမှုတစ်ခုခုမှ ကာကွယ်ရန် သင်၌ တာဝန်ဝတ္တရား ရှိခဲ့သည်မဟုတ်လော။ သင်သည် တစ်စုံတစ်ရာ အမှားအယွင်းရှိခြင်း အန္တရာယ်ကို နည်းနိုင်သမျှ နည်းအောင်လုပ်ခဲ့သင့်သည် မဟုတ်လော။ ယင်းကိုပင် မပြုလုပ်နိုင်လျှင် သင်သည် မည်သည့်အရာ ဖြစ်သနည်း။ သင်သည် အသက်ရှင်လျက်နေသော နတ်ဆိုးတစ်ကောင် မဟုတ်‌လော။ (ဟုတ်ပါသည်။) ယင်းသည် လုံးလုံးလျားလျား စက်ဆုပ်ရွံရှာစရာကောင်းပြီး လူ့သဘာဝ ကင်းမဲ့သည်တကား။ ထိုမျှမက နှင်ထုတ်ခံရပြီးနောက် သူသည် ဘုရားသခင်အား ဆက်၍ မယုံကြည်တော့ဘဲ အိမ်ထောင်ပြုခဲ့သည့်အပြင် သူ၏မိသားစုထဲမှ ယုံကြည်သူများကိုလည်း အဖျက်အမှောင့် လုပ်ခဲ့သည်။ ဤအရာ၏ သဘာဝက ပို၍ပင် ကြီးလေး၏။ သူသည် သူ၏တာဝန်ကို နှစ်ပေါင်းများစွာ ထမ်းဆောင်ခဲ့သည်၊ များစွာ စွန့်လွှတ်ခဲ့သည်၊ ပေးဆပ်မှုများစွာ ပြုလုပ်ခဲ့သည်၊ အလုပ်အတော်များများကို လုပ်ဆောင်ခဲ့သည်၊ စွန့်စားမှုများ ပြုလုပ်ခဲ့သည်၊ ပြီးလျှင် အချုပ်လည်း ကျခဲ့သည်။ သို့သော် ဤအပြင်ပန်း အကြောင်းရင်းများက လူတစ်ဦး၏ ကံကြမ္မာကို အဆုံးအဖြတ် မပေးပေ။ မည်သည့်အရာက အဆုံးအဖြတ်ပေးသနည်း။ မိမိရွေးချယ်သည့် လမ်းကြောင်းပင် ဖြစ်သည်။ သူသည် သမ္မာတရား လိုက်စားခြင်းလမ်းကြောင်းကို ရွေးချယ်ခဲ့ပြီးပါက ဤကဲ့သို့ အဆုံးသတ်ခဲ့မည် မဟုတ်သည့်အပြင် ဘုရားသခင်၏ အိမ်တော်အတွက် ထိုမျှကြီးမားသော ဆုံးရှုံးမှုကို ဖြစ်ပွားစေခဲ့မည် မဟုတ်ပေ။ ထိုကဲ့သို့သော ကြီးမားသော မတော်တဆမှု ဖြစ်ပျက်သည်မှာ အလျဉ်းသင့်သလိုဖြစ်ခြင်း လုံးဝ မဟုတ်ပေ။ ယင်းက သူ၏ လူ့သဘာဝအရည်အသွေး၊ သူရွေးချယ်ခဲ့သော လမ်းကြောင်းနှင့် တိုက်ရိုက် ဆက်စပ်နေသည်။ ဘုရားသခင်သည် သူရောက်ရှိနေသည့် လမ်းကြောင်းကို သိနေသည်ဟု သင်တို့ ထင်သလော။ (ထင်ပါသည်။) ဘုရားသခင် သိပေ၏။ သို့ဆိုလျှင် ဤအဖြစ်အပျက်မှာ သူ့အား ထုတ်ဖော်ဖို့ သို့မဟုတ် သူ့အား ဖယ်ရှားရှင်းလင်းဖို့ ရည်ရွယ်ခဲ့သလော။ ယင်းမှာ သူ့အား ထုတ်ဖော်ဖို့ရော ဖယ်ရှားရှင်းလင်းဖို့အတွက်ပါ ဖြစ်၏။ လူ့အမြင်တွင် သူသည် သူ၏တာဝန်ကို သစ္စာစောင့်သိခြင်း၊ အသုံးခံခြင်း၊ အဖိုးအခပေးလိုစိတ်နှင့် အခက်အခဲကို ကြံ့ကြံ့ခံနိုင်စွမ်းတို့ဖြင့် ကောင်းစွာ ထမ်းဆောင်နေသည့်ဟန် တူသည်။ သို့ဆိုလျှင် ဘုရားသခင်သည် သူ့အား ဤကဲ့သို့သော တစ်စုံတစ်ရာကို အဘယ့်ကြောင့် ပြုရသနည်း။ ဘုရားသခင်သည် သူ့ကို အဘယ့်ကြောင့် ထုတ်ဖော်ရသနည်း။ ထုတ်ဖော်ခြင်း ခံရသည်ဆိုသည်မှာ မည်သည့်အရာကို ဆိုလိုသနည်း။ ယင်းမှာ သူ၏အဆုံးသတ်အား ထုတ်ဖော်ရုံသက်သက်လော။ မဟုတ်ပေ၊ ယင်းမှာ သူ၏ယုံကြည်မှုကို ထုတ်ဖော်ဖို့၊ သူ၏ လူ့သဘာဝကို ထုတ်ဖော်ဖို့၊ သူ၏ အနှစ်သာရနှင့် သဘာဝကို ထုတ်ဖော်ဖို့ ရည်ရွယ်ခဲ့သည်။ ယခု ဤအရာအားလုံးမှာ ဖော်ထုတ်ပြခြင်းခံရပြီ ဖြစ်သည်။ ဘုရားသခင်က ထိုကဲ့သို့သော လူတစ်ဦးကို ကယ်တင်နိုင်သေးသလော။ ဘုရားသခင်သည် သူ့အတွက် မျှော်လင့်ချက်ရေးရေးလေးပင် ရှိသလော။ ဘုရားသခင်၌ ထိုကဲ့သို့သော လူတစ်ဦးအတွက် မျှော်လင့်ချက် လုံးဝမရှိပေ။ ဘုရားသခင်၌ သူ့အတွက် ချစ်ခြင်းမေတ္တာ သို့မဟုတ် ကျေးဇူးကရုဏာ တစ်ခုခု ကျန်ရှိသ‌လော။ လုံးဝ မကျန်ရှိပေ။ အချို့က “ဘုရားသခင်၌ သူ့အတွက် ချစ်ခြင်းမေတ္တာ သို့မဟုတ် သနားကရုဏာ မရှိလျှင် ဖြောင့်မတ်ခြင်း၊ ဘုန်းအာနုဘော်နှင့် အမျက်ဒေါသသာ ကျန်ရှိသလော” ဟု ဆိုကောင်းဆိုမည်။ ယင်းမှာ မှန်၏။ ထိုကဲ့သို့ ဆိုးယုတ်သော လူတစ်ဦးသည် ချစ်ခြင်းမေတ္တာ သို့မဟုတ် ကရုဏာကို နောက်ထပ် မလိုအပ်တော့သည့်အပြင် ယင်းအတွက် နောက်ထပ် လိုအပ်မှု မရှိတော့ပေ။ အဘယ့်ကြောင့်ဆိုသော် သူသည် ဘုရားသခင်၏ စိတ်သဘောထားကို အကြီးအကျယ် ပြစ်မှားစော်ကားမိပြီ ဖြစ်သည်။ ဘုရားသခင်ထံမှ သူ့အတွက် ကျန်ရှိနေသမျှမှာ ဖြောင့်မတ်ခြင်း၊ ဘုန်းအာနုဘော်နှင့် အမျက်ဒေါသပင် ဖြစ်၏။ သူ၏ အဆုံးသတ်မှာ ဘုရားသခင်၏ စီမံခန့်ခွဲမှုအလုပ်နှင့် မသက်ဆိုင်၊ ယင်း၌ လူသားမျိုးနွယ်အား ကယ်တင်ခြင်းနှင့်ဆိုင်သည့် ဘုရားသခင်၏ အလုပ်နှင့် လုံးဝမသက်ဆိုင်ပေ။ သူသည် ဖယ်ရှားရှင်းလင်းခြင်းနှင့် ဖယ်ရှားခြင်း ခံထားရသည်။ ထို့အတွက်ကြောင့် ဤသူသည် ယခု မည်သည့်နေရာ၌ ရှိသည်ဖြစ်စေ၊ ဘုရားသခင်၏အမြင်တွင် သူသည် ရှင်လျက်နှင့်သေနေသောလူ၊ ညစ်ညမ်းသော နတ်ဆိုးများနှင့် ဆိုးညစ်သော ဝိညာဉ်များကြား၊ လူ့မျက်နှာအသွင် ဆောင်သော်လည်း လူမဆန်သော စိတ်နှလုံးရှိပြီး လူ့အရေခြုံထားသော သားရဲများကြား၌ နေထိုင်သည့် လမ်းလျှောက်နေသော အလောင်းကောင် ဖြစ်သည်။ ဤသည်တို့မှာ သူ၏ အစွမ်းအစများဖြစ်ပြီး သူသည် ဖန်ဆင်းရှင်၏ မျက်စိရှေ့မှ အဆက်ဖြတ်ခြင်း ခံထားရသည်။ သူ၏အဆုံးသတ်နှင့် သူ့ဘဝ၌ ဖြစ်ပျက်ခဲ့သည့် ဤအရေးကြီးသော အဖြစ်အပျက်အပေါ် သူ၏ နောက်ဆုံးသဘောထားကို ဆင်ခြင်သုံးသပ်လျှင် ဤကာလတစ်ခုလုံး သူ၏ တာဝန်ထမ်းဆောင်မှုသည် “ပြည့်မီသည်” ဟူသော စကားလုံးနှင့် သက်ဆိုင်သ‌လော။ (မသက်ဆိုင်ပါ။) ဤအဖြစ်အပျက် မတိုင်မီပင် သူ၏ တာဝန်ထမ်းဆောင်မှုက မပြည့်မီခဲ့ဟု သင် မည်ကဲ့သို့ သိသနည်း။ ယင်းက အကဲဖြတ်မှုနှင့် ကောက်ချက်ချမှုအားဖြင့်လော၊ သို့တည်းမဟုတ် သင်သည် ဤသုံးသပ်ချက်ကို သူ၏အနှစ်သာရအား လေ့လာအကဲဖြတ်ခြင်းဖြင့် ပြုသလော။ (သူ၏အနှစ်သာရအား လေ့လာအကဲဖြတ်ခြင်းဖြင့် ဖြစ်၏။) ယင်းသည် မှန်၏။ ပေါလုကို ဥပမာအဖြစ်ယူလော့။ အကယ်၍ သူသည် သမ္မာတရားကို လိုက်စားခဲ့လျှင်၊ သူသည် ပေတရုကဲ့သို့ စုံလင်အောင်ပြုခြင်း ခံရဖို့အတွက် ကြိုးစားနိုင်ခဲ့လျှင် သူသည် ထိုကဲ့သို့ ဘုရားကိုပြစ်မှားစော်ကားသော စကားမျိုးကို ပြောဆိုမိခဲ့မည်မဟုတ်ပေ။ အဆုံးသတ်တိုင်း၌ အကြောင်းရင်းရှိ၏။ ဤသူတွေ့ရှိခဲ့သည့် အဆုံးသတ်၌ ငုပ်နေသော အကြောင်းရင်းများရှိသည်။ ယနေ့ ဤပုဂ္ဂိုလ်က ဤအဆင့်သို့ ရောက်ရှိနိုင်သည့်အချက်မှနေ၍ ဘုရားသခင်အပေါ် သူ၏ သဘောထား၊ အလှူငွေများအပေါ် သူ၏သဘောထားနှင့် သူကိုယ်တိုင်၏ ဆိုးယုတ်သော လုပ်ရပ်များအပေါ် သူ၏သဘောထားမှနေ၍ သူသည် မည်သည့်လမ်းကြောင်းကို လျှောက်နေကြောင်းနှင့် ဘုရားသခင်၌ သူ၏ယုံကြည်ခြင်းမှာ အမှန်တကယ် မည်သည့်အရာ ဖြစ်ကြောင်းကို လူတို့အား ရှင်းလင်းစွာ မြင်တွေ့စေဖို့အတွက် လုံလောက်သည်။ ဤအရာက သူ၏ အနှစ်သာရနှင့် သူရောက်ရှိနေသည့် လမ်းကြောင်းကို လုံးလုံးလျားလျား ထုတ်ဖော်၏။ အကယ်၍ သူသည် သမ္မာတရား လိုက်စားခြင်းလမ်းကြောင်း၊ ဘုရားသခင်ကို ကြောက်ရွံ့ပြီး မကောင်းမှုကိုရှောင်သည့် လမ်းကြောင်းပေါ် ရောက်ရှိနေခဲ့လျှင်၊ ထို့ပြင် သူ၏တာဝန်ကို သူ၏ တာဝန်ဝတ္တရားအဖြစ် အမှန်တကယ် သဘောထားနိုင်ခဲ့လျှင် ထိုအရာ မလွှဲသာမရှောင်သာ ဖြစ်ပျက်ခဲ့သောအခါ ဤအခြေအနေကို သူ မည်ကဲ့သို့ ကိုင်တွယ်ခဲ့မည်နည်း။ ယခု သူ၌ရှိသည့် ခုခံခြင်းနှင့် မကျေမနပ်ပြောဆိုချက်နှင့်ဆိုင်သည့် သဘောထား လုံးဝရှိခဲ့မည် မဟုတ်ပေ။ သူ၏ မကောင်းဆိုးဝါးဆန်သော အပိုင်းမှာ ဖော်ထုတ်ပြခြင်း ခံရပြီဖြစ်သည်။ နက်ရှိုင်းသော သူ့စိတ်ဝိညာဉ်၏ သဘာဝအနှစ်သာရမှာ လုံးလုံးလျားလျား ထုတ်ဖော်ခံရပြီဖြစ်သည်။ သူသည် လူသားတစ်ဦးမဟုတ်၊ မကောင်းဆိုးဝါးတစ်ကောင် ဖြစ်သည်။ သူသည် လူဖြစ်လျှင် ဘုရားသခင်ကို နှစ်ပေါင်း ၂၀ ကျော် ယုံကြည်ပြီးနောက် ဤကဲ့သို့ အဆုံးသတ်ခဲ့မည်မဟုတ်ပေ။ သူသည် လူဖြစ်ခဲ့လျှင် ထိုမျှကြီးမားသော အလှူငွေဆုံးရှုံးမှုအတွက် နောင်တမည်မျှ ရမည်နည်း။ မျက်ရည်အဘယ်မျှ ကျခဲ့မည်နည်း။ မည်သည့်အတိုင်းအတာအထိ တုန်လှုပ်ခဲ့မည်နည်း။ သူသည် မလွှဲသာမရှောင်သာ တာဝန်ရှိသည်ဟုသာမက ဆိုးဝါးသော အပြစ်ရှိသည်ဟုလည်း မလုံမလဲ ခံစားလျက် မိမိကိုယ်ကို ခွင့်လွှတ်၍မရဟု ထင်မှတ်ကာ နောင်တရပြီး ဘုရားသခင်ထံ မိမိ၏ အပြစ်များကို ဝန်ချသင့်သည်ဟု ခံစားရမည်ဖြစ်သည်။ အနည်းဆုံးအနေဖြင့် အသင်းတော်က သူ့ကို နှင်ထုတ်လျှင်ပင် သူသည် သူ့မိသားစု၏ ဘုရားသခင်အား ယုံကြည်မှုကို နှောင့်ယှက်ဖို့နေနေသာသာ၊ ယုံကြည်ခြင်းကို ရပ်တန့်မည် မဟုတ်သကဲ့သို့ ဘုရားသခင်ကိုလည်း သစ္စာဖောက်မည် မဟုတ်ပေ။ ဤလူ၏ နောက်ဆက်တွဲ အပြုအမူအမျိုးမျိုးမှနေ၍ ငါတို့သည် မည်သည့်အရာကို ပိုင်းခြားသိမြင်ရသနည်း။ သူသည် သမ္မာတရားကို ချစ်မြတ်နိုးခြင်းမရှိသော မယုံကြည်သူတစ်ဦး ဖြစ်ကြောင်း၊ သူ၏သဘာဝသည်လည်း အငြိုးအတေးထားကြောင်း ပိုင်းခြားသိမြင်ရသည်။ ဤသည်မှာ စတုတ္ထမြောက်အခြေအနေ ဖြစ်၏။ ဤအခြေအနေကို ငါတို့ မည်သို့အမည်ပေးသင့်သနည်း။ (“အလှူငွေဆယ်သန်း ဆုံးရှုံးခြင်းအခြေအနေ” ဟုပင်။) ငါတို့သည် ယင်းအပေါ် သူ၏တုံ့ပြန်မှုကို ထပ်ပေါင်းပြီး ထိုအခြေအနေကို “အလှူငွေဆယ်သန်း ဆုံးရှုံးသော်လည်း နောင်တအရိပ်အယောင် မရှိခြင်းအခြေအနေ” ဟု ခေါ်သင့်သည်။ ထိုအမည်က ပို၍မကောင်းသလော။ ယင်းသည် အခြားသူများအတွက် သတိပေးချက်အဖြစ် အသုံးဝင်သည်။ အနည်းဆုံး ယင်းသည် သူ့လုပ်ရပ်၏ ဆိုးရွားမှုက မည်သည့်နေရာ၌ ရှိကြောင်း လူတို့အား သတိပြုမိစေသည်။

ဤဖြစ်ရပ်များအားလုံး ဖြစ်ပျက်ခြင်း၊ ဤလူတို့ပြသသော အပြုအမူအမျိုးမျိုးသာမက ဤဖြစ်ရပ်များ ဖြစ်ပျက်ပြီးနောက် ဘုရားသခင်အပေါ် ၎င်းတို့၏သဘောထားများအားလုံး ထွက်ပေါ်ခဲ့ပြီး ၎င်းတို့၏ တာဝန်များကို ထမ်းဆောင်နေစဉ် ဖော်ထုတ်ခြင်းခံရသည်။ ထို့ကြောင့် အတိုင်းအတာတစ်ခုအထိ ဘုရားသခင်ကို ယုံကြည်ရာ၌ လူတစ်ဦး လျှောက်သောလမ်းကြောင်းနှင့် လူတစ်ဦး၏နောက်ဆုံး အဆုံးသတ်သည် ထိုလူတစ်ဦး၏ တာဝန်ထမ်းဆောင်မှုနှင့် လွန်စွာ ဆက်စပ်နေသည်။ တိုက်ရိုက် ဆက်စပ်မှုရှိသည်ဟုပင် ပြောနိုင်သည်။ တာဝန်ထမ်းဆောင်ခြင်းဟူသည့် အကြောင်းအရာသည် အမြဲတည်တံ့သော အကြောင်းကိစ္စ ဖြစ်သင့်ပြီး ဤလက္ခဏာသွင်ပြင်နှင့် ပတ်သက်သည့် သမ္မာတရားသည်လည်း အမြဲတည်တံ့သော အကြောင်းကိစ္စဖြစ်သင့်သည်။ ယင်းသည် လူတို့အနေဖြင့် အဓိကကျဆုံးအနေဖြင့် နားလည်သင့်သည့် သမ္မာတရား ဖြစ်သည့်အပြင် လူတို့၏ အသက်တာ ကြီးထွားတိုးတက်မှုနှင့် ဘုရားသခင်အား ယုံကြည်ခြင်းဖြစ်စဉ်၌ စဉ်ဆက်မပြတ် ဆွေးနွေးသင့်သည့် အကြောင်းအရာတစ်ခုဖြစ်သည်။ အဘယ့်ကြောင့်ဆိုသော် ယင်းသည် လူတို့၏ စိတ်သဘောထားများ ပြောင်းလဲမှုများနှင့်၊ ၎င်းတို့၏ အသက်ဝင်ရောက်မှုနှင့်၊ ထို့ပြင် ၎င်းတို့လျှောက်သော လမ်းကြောင်းအမျိုးအစားနှင့် နောက်ဆုံးတွင် ၎င်းတို့၌ရှိလာသည့် အဆုံးသတ်အမျိုးအစားတို့နှင့် ခွဲ၍မရအောင် ဆက်စပ်နေသောကြောင့် ဖြစ်သည်။ ယနေ့ ငါတို့သည် တာဝန်များကို ထမ်းဆောင်ခြင်းနှင့် ပတ်သက်၍ ကျယ်ကျယ်ပြန့်ပြန့် မိတ်သဟာယပြုပြီးဖြစ်သည့်အပြင် အခြေအနေအချို့နှင့် ပတ်သက်၍လည်း မိတ်သဟာယပြုပြီးပြီ ဖြစ်သည်။ ဤအရာ၏ အဓိကရည်ရွယ်ချက်မှာ ဘုရားသခင် အသိအမှတ်ပြုသည့်ပုံစံဖြင့် သင်၏ တာဝန်များကို မည်ကဲ့သို့ ထမ်းဆောင်ရမည်၊ သင် မကောင်းမှုပြုလျှင် အကျိုးဆက်များက မည်သည့်အရာ ဖြစ်သည်နှင့် အဆင့်မီအောင် သင်၏ တာဝန်များကို ထမ်းဆောင်ခြင်း၏ အရေးကြီးမှုကို သင်တို့အား နားလည်စေရန် ဖြစ်၏။ ဤအခြေအနေများရှိ ဖြစ်ရပ်များမှာ တရွေ့ရွေ့ ပို၍ ဆိုးရွားလာပြီး တိုး၍သာ ထိတ်လန့်ဖွယ်ကောင်းလာသော်လည်း ယင်းတို့ကို ငါလုပ်ဇာတ်ခင်းထားခြင်း မဟုတ်ပေ။ ယင်းတို့သည် ဘုရားသခင်အား ယုံကြည်သူများနှင့် မိမိတို့၏တာဝန်များကို ထမ်းဆောင်နေကြသော သူတို့၏ အုပ်စုအတွင်းရှိ လူတို့ကြားတွင် အမှန်တကယ် ဖြစ်ပျက်ခဲ့သည်။ ဤအရာက မည်သည့်အရာကို ညွှန်ပြသနည်း။ လူအချို့က “ဟင်၊ ကျွန်ုပ်တို့သည် တာဝန်မထမ်းဆောင်လျှင် ပြဿနာ မရှိသော်လည်း ထမ်းဆောင်သောအခါ ပြဿနာများက အမြဲတမ်း ပေါ်ထွက်လာသည်။ သို့ဆိုလျှင် တာဝန်မထမ်းဆောင်ဘဲ နေလိုက်လျှင် အဆင်ပြေမည်လော” ဟု ဆိုကြသည်။ ဤစဉ်းစားတွေးခေါ်သည့် လမ်းကြောင်းက မည်သို့ရှိသနည်း။ ဤသည်မှာ အစာနင်မည်စိုး၍ အစားအစာကို မစားခြင်းပင် မဟုတ်လော။ ဤသည်မှာ မိုက်မဲရာ မကျသလော။ သင်သည် ဤအရေးကိစ္စများကို ဖြေရှင်းဖို့ သမ္မာတရားကို ရှာဖွေရန် သင်ယူရမည်။ ဤသည်မှာ လိုလားတက်ကြွသော သဘောထားနှင့် သာမန်လူတစ်ဦး ရှိသင့်သည့် သဘောထားမျိုး ဖြစ်၏။ အကယ်၍ သင်၏ တာဝန်ထမ်းဆောင်နေစဉ် စီရင်ချက်ချခံရခြင်း၊ နှင်ထုတ်ခံရခြင်း၊ ဖယ်ရှားရှင်းလင်းခံရခြင်း သို့မဟုတ် အဆက်ဖြတ်ခံရခြင်းသို့ ဦးတည်မည့် ပြဿနာများ ပေါ်ကောင်းပေါ်ထွက်လာနိုင်ပြီး နောက်ဆုံးတွင် ကယ်တင်ခြင်း ရရှိဖို့ မျှော်လင့်ချက်တစ်စုံတစ်ရာ ပျောက်ဆုံးမည်ကို စိုးရိမ်သည့်အပြင် သင်၏ တာဝန်များထမ်းဆောင်မှုကို အလွယ်တကူ ရပ်တန့်ခြင်း သို့မဟုတ် တာဝန်များအပေါ် အပျက်သဘောဆောင်သော၊ ဆန့်ကျင်လိုသော ကိုင်တွယ်ဖြေရှင်းနည်းအား ခံယူခြင်းရှိပါက ယင်းမှာ မည်သို့သောသဘောထားမျိုး ဖြစ်သနည်း။ (မကောင်းသော သဘောထားဖြစ်၏။) အခြားသူများအချို့က “ကျွန်ုပ်တို့၏ လူ့သဘာဝသည် တာဝန်များကို ထမ်းဆောင်ဖို့အတွက် ညံ့ဖျင်းလွန်းသည်။ ထို့ကြောင့် အလုပ်လုပ်ပေးခြင်းဖြင့်သာ တင်းတိမ်ရောင့်ရဲကြစို့လား။ ဘုရားသခင်သည် အလုပ်လုပ်ပေးသောသူတို့အတွက် မြင့်မားသော သတ်မှတ်ချက်များ မရှိသည့်အပြင် မည်သည့် စံချိန်စံညွှန်းမျှ သို့မဟုတ် မည်သည့် စည်းမျဉ်းမျှ မရှိပေ။ အားထုတ်ကြိုးပမ်းရုံမျှက လုံလောက်၏။ စေခိုင်းသမျှကို လုပ်ဆောင်လော့။ နာခံလော့။ အရေးပါသော မည်သည့်တာဝန်ဝတ္တရားကိုမျှ မယူနှင့်။ ထို့ပြင် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်လာဖို့ မည်သည့်ရည်မှန်းချက်မျှ မထားလေနှင့်။ အဆုံးတိုင်အောင် တည်ရှိနေရုံမျှက အကြီးဆုံးသော ကောင်းချီးဖြစ်ပေမည်” ဟု ပြောကြသည်။ ဤစေ့ဆော်မှုများက မည်သို့ရှိသနည်း။ ယင်းတို့မှာ အတော်ပင် ယုတ်ညံ့ပြီး ဆိုးညစ်သည် မဟုတ်လော။ ထိုကဲ့သို့ ရည်မှန်းချက်မကြီးမားသော သူတို့သည် ဘုရားသခင်၏ ကယ်တင်ခြင်းကို ရရှိနိုင်မည်လော။ လူ့သဘာဝမရှိသည့် လူတစ်ဦးသည် ပြည့်မီစွာ အလုပ်လုပ်ပေးနိုင်မည်လော။ လူ့သဘာဝမရှိသောသူတို့သည် ပြည့်မီစွာ အလုပ်မလုပ်ပေးနိုင်ကြပေ။ ထိုသူတို့သည် ဆက်လက်နေရသည့် သစ္စာရှိသော အလုပ်လုပ်ပေးသူများ ဖြစ်လာကြမည် မဟုတ်ပေ။

ပြီးခဲ့သည့် မိတ်သဟာယ အကြိမ်အနည်းငယ် အတောအတွင်း ဖော်ပြထားသည့် ဥပမာအရေအတွက်မှာ အတော်ပင် များပြားသည်။ ဤအဖြစ်အပျက်များကို သတိရဖို့ လွယ်ကူသော်လည်း ငါမိတ်သဟာယပြုခဲ့ပြီးသည့် သမ္မာတရားများမှာ နားလည်ဖို့ ခက်ခဲ၏။ သို့ရာတွင် ဤအတွက် အကျိုးကျေးဇူးတစ်ခု ရှိသည်။ ဤအဖြစ်အပျက်များကို ဆွေးနွေးခြင်းဖြင့် သင်တို့သည် ယင်းတို့၌ ပါဝင်သည့် သမ္မာတရားများကို သတိရကောင်း သတိရကြမည် သို့မဟုတ် အနည်းငယ် နားလည်ကောင်း နားလည်လာကြမည်။ အကယ်၍ ငါတို့သည် ဤအခြေအနေများနှင့်ပတ်သက်၍ မပြောဆိုလျှင် ဤရလဒ်မျိုးရရှိခြင်းက ကြိုးစားအားထုတ်မှုကို ပို၍ လိုအပ်မည်မှာ သေချာသလောက်ဖြစ်၏။ ဤအခြေအနေများကို ဆွေးနွေးခြင်းမှာ တွန်းအားအဖြစ်ရော သတိပေးချက်အဖြစ်ပါ အသုံးဝင်လျက်၊ လူတို့အား သူတို့အထဲမှနေ၍ မှန်ကန်သော လမ်းကြောင်းကို ရှာတွေ့စေသည်။ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များအား ချိုးဖောက်ခြင်း၊ ကြီးမားသော အမှားများကို ပြုလုပ်ခြင်း၊ သို့မဟုတ် လမ်းမှားလျှောက်ခြင်းကို ရှောင်ကြဉ်ဖို့အတွက် သင်၏ယုံကြည်မှု၌ မည်သည့်လမ်းကြောင်းအား လျှောက်ရမည်ကို သိခြင်းထဲသို့ ယင်းက လမ်းညွှန်လေသည်။ အဓိကပန်းတိုင်မှာ လူတို့အား ၎င်းတို့၏တာဝန်များကို ပြည့်မီစွာ ထမ်းဆောင်စေဖို့ ဖြစ်သည်။ ဤအခြေအနေလေးခုအကြောင်း ကြားနာပြီးနောက် သင်တို့ မည်ကဲ့သို့ ခံစားရသနည်း။ ပြည့်မီစွာ တာဝန်ထမ်းဆောင်ခြင်းနှင့် ပတ်သက်၍ အသစ်သောနားလည်မှု ရှိကြသလော။ လူတို့အနေဖြင့် မိမိတို့၏ တာဝန်များကို ပြည့်မီစွာ ထမ်းဆောင်ရန် လွယ်ကူသလော။ (မလွယ်ကူပါ။) အခက်အခဲက မည်သည့်နေရာ၌ ရှိသနည်း။ ယင်းမှာ လူတို့က သမ္မာတရားကို နားမလည်သည့်အပြင် စည်းမျဉ်းများကို ရှာမတွေ့နိုင်သဖြင့် အမှားများကို လုပ်မြဲလုပ်ခြင်းကြောင့်လော။ (မဟုတ်ပါ။) သို့ဖြစ်ပါက အခက်အခဲမှာ မည်သည့်နေရာ၌ရှိသနည်း။ ယင်းက ဤအရာ၌ရှိ၏။ လူတို့သည် သမ္မာတရားကို မချစ်သကဲ့သို့ ယင်းကို လိုက်လည်း မလိုက်စားကြပေ။ မိမိတို့၏တာဝန်များကို ထမ်းဆောင်နေစဉ် လူတို့သည် သမ္မာတရားကို မလိုက်စားသည့်အပြင် လက်တွေ့မလုပ်ဆောင်ဘဲ ၎င်းတို့၏ ကြောက်စရာကောင်းသော၊ ဆိုးယုတ်သော၊ မာနထောင်လွှားသော စိတ်သဘောထားများနှင့်ပါ ပေါင်းစပ်လျှင် ဤအရာက ကျိန်းသေသော အကျိုးဆက်များသို့ အလွယ်တကူ ဦးတည်ပြီး လူတို့မမျှော်လင့်ထားသော သို့မဟုတ် မတွေ့မြင်လိုသော အဆုံးသတ်များကို ဖြစ်ပေါ်စေနိုင်သည်။ တစ်စုံတစ်ဦးသည် သူ့အတွက် မကောင်းသောအဆုံးသတ်ကို မျှော်လင့်သလော။ (မမျှော်လင့်ပါ။) အသက်မဆုံးဘဲ အဆုံးတိုင်အောင် ရုန်းကန်ရပ်တည်နိုင်သရွေ့ အဆင်ပြေသည်ဟု စဉ်းစားလျက် သာမညောင်ည အဆုံးသတ်ကိုသာ မျှော်လင့်သောသူတို့ ရှိသလော။ (ရှိပါသည်။) ဤသူတို့မှာ မည်ကဲ့သို့သောသူတို့ ဖြစ်သနည်း။ ဤသူတို့မှာ သမ္မာတရားကို မလိုက်စားသောလူများ ဖြစ်သည်။ ၎င်းတို့သည် သေမည့်အချိန်ကို စောင့်ဆိုင်းရင်း မှေး၍သာနေကြသည်။ ထိုသို့သောလူတို့အတွက် ၎င်းတို့၏ တာဝန်ထမ်းဆောင်မှုသည် လုံးဝ ဝတ်ကျေတမ်းကျေ ဖြစ်ဖို့ သေချာလျက် ၎င်းတို့အနေဖြင့် အမှားလုပ်ရန် သို့မဟုတ် အပြစ်ကျူးလွန်ရန် လွယ်ကူစေပြီး မိမိတို့၏ တာဝန်များကို အဆင့်မီအောင် ထမ်းဆောင်ဖို့ ခက်ခဲစေကြသည်။ မည်သို့သော လူစားမျိုးတို့က မိမိတို့၏ တာဝန်များကို အဆင့်မီအောင် ထမ်းဆောင်နိုင်သနည်း။ (သမ္မာတရားကို လိုက်စားသောသူတို့ ဖြစ်ကြ၏။) အခြားမည်သူရှိသနည်း။ (လူ့သဘာဝရှိသော လူတို့ဖြစ်၏။) လူ့သဘာဝတွင် မည်သည့်အရာ ခြုံငုံသနည်း။ (အသိတရားနှင့် ဆင်ခြင်တုံတရားဖြစ်၏။) အသိတရားနှင့် ဆင်ခြင်တုံတရား ရှိသောသူ၊ လူ့သဘာဝကို ပိုင်ဆိုင်သောသူတို့သည် သမ္မာတရားကို လိုက်စားပါက ၎င်းတို့၏ တာဝန်များကို အဆင့်မီအောင် အလွယ်တကူ ထမ်းဆောင်ကြမည် ဖြစ်သည်။ လူအချို့က “သင်သည် မိမိတို့၏ တာဝန်များကို ပြည့်မီစွာ ထမ်းဆောင်ဖို့ ပျက်ကွက်သော လူတို့နှင့်ပတ်သက်၍ ဆိုးရွားသည့် အပျက်သဘောဆောင်သော ဤဥပမာများအကြောင်းကို ပြောမြဲပြောနေပြီး ယင်းက ကျွန်ုပ်တို့အား မိမိကိုယ်ကို ယုံကြည်စိတ်ချမှု ပျောက်ဆုံးစေသည်။ ကျွန်ုပ်တို့သည် ပြည့်မီစွာ တာဝန်ထမ်းဆောင်ခြင်းဟူသည့် စံချိန်စံညွှန်းကို မည်သည့်အခါများ ရောက်ရှိမည်နည်း။ ဤအရာနှင့်ပတ်သက်၍ အပြုသဘောဆောင်သော ဥပမာတစ်ခုခု ရှိသလော” ဟု ပြောကြသည်။ သို့ဆိုလျှင် ပို၍ စိတ်ဓာတ်မြှင့်တင်ပေးပြီး အပြုသဘောဆောင်သော အရာတစ်ခုကို ဆွေးနွေးကြစို့။ လတ်တလောတွင် လူများစွာတို့သည် သမ္မာတရားအား လိုက်စားခြင်းအပေါ် စတင်၍ အာရုံစိုက်လာကြပြီး ၎င်းတို့သည် မိမိတို့၏ တာဝန်များကို ထမ်းဆောင်သောအခါတွင်လည်း စတင်၍ လုံ့လဝီရိယ ပိုရှိလာကြသည်။ သာဓကအားဖြင့် အချို့သည် တာဝန်များကို ထမ်းဆောင်နေစဉ် အခြားသူများနှင့် သဟဇာတကျကျ ပူးပေါင်းဆောင်ရွက်နိုင်ကြသည်။ သဟဇာတကျကျ ပူးပေါင်ဆောင်ရွက်ခြင်း ဟူသည်မှာ မည်သည့်အဓိပ္ပာယ်ရှိသနည်း။ ယင်း၏ သရုပ်သကန်တစ်ခုမှာ ဤအရာဖြစ်၏။ ယင်းမှာ အပြင်ပန်းတွင် သဘောထားကွဲလွဲမှု သို့မဟုတ် လျှို့ဝှက်ကြံစည်မှု မရှိဘဲ လူတိုင်း အဆင်ပြေသည့် ကိစ္စသက်သက် မဟုတ်ပေ။ သဟဇာတကျကျ ပူးပေါင်းဆောင်ရွက်ခြင်းဟူသည် အလုပ်တွင် အရေးကိစ္စအမျိုးမျိုးကို ရင်ဆိုင်ရသောအခါ ယင်းတို့နှင့်ပတ်သက်၍ သင်၌ ထိုးထွင်းအမြင် ရှိသည်ဖြစ်စေ၊ မရှိသည်ဖြစ်စေ၊ ထို့ပြင် သင်၏ ရှုထောင့်အမြင်က မှန်ကန်သည်ဖြစ်စေ၊ မမှန်ကန်သည်ဖြစ်စေ သင်သည် အခြားသူများနှင့် တိုင်ပင်ညှိနှိုင်းပြီး မိတ်သဟာယပြုနိုင်သည်၊ သမ္မာတရားစည်းမျဉ်းများကို ရှာဖွေနိုင်သည်၊ ထို့နောက် အများသဘောတူညီချက်ကို ရရှိနိုင်လေသည်။ ယင်းမှာ သဟဇာတကျကျ ပူးပေါင်းဆောင်ရွက်ခြင်း ဖြစ်၏။ အများသဘောတူညီချက်ကို ရရှိခြင်း၏ ရည်ရွယ်ချက်မှာ အဘယ်နည်း။ ယင်းမှာ မိမိ၏ တာဝန်များကို ပိုကောင်းအောင် ဖြည့်ဆည်းဖို့၊ အသင်းတော်၏ အလုပ်ကို ပိုကောင်းအောင် လုပ်ဆောင်ဖို့နှင့် ဘုရားသခင်အား သက်သေခံနိုင်ဖို့ ဖြစ်၏။ အကယ်၍ သင်သည် အဆင့်မီဖို့ သင်၏ တာဝန်များကို ထမ်းဆောင်လိုပါက သင်၏တာဝန်များကို ထမ်းဆောင်နေစဉ် သဟဇာတကျကျ ပူးပေါင်းဆောင်ရွက်မှုကို အရင်ဦးစွာ ရရှိရမည်။ လက်ရှိတွင် သဟဇာတကျကျ ပူးပေါင်းဆောင်ရွက်မှုကို လက်တွေ့လုပ်ဆောင်နေပြီးသော လူအချို့ရှိသည်။ သမ္မာတရားကို နားလည်ပြီးနောက် သမ္မာတရားကို အပြည့်အဝ လက်တွေ့မကျင့်သုံးနိုင်လင့်ကစား၊ ထို့ပြင် လမ်းတစ်လျှောက်လုံး ကျရှုံးမှုများ၊ အားနည်းချက်နှင့် လမ်းလွဲခြင်းတို့ ရှိလင့်ကစား ၎င်းတို့သည် သမ္မာတရားစည်းမျဉ်းများသို့ ရောက်အောင် ကြိုးပမ်းနေကြဆဲ ဖြစ်သည်။ ထို့ကြောင့် ၎င်းတို့သည် သဟဇာတကျကျ ပူးပေါင်းဆောင်ရွက်ခြင်းနှင့် ပတ်သက်၍ မျှော်လင့်ချက် ရှိကြသည်။ ဥပမာအနေဖြင့် တစ်ခါတစ်ရံတွင် သင်ပြုလုပ်နေသော အရာမှာ မှန်ကန်သည်ဟု သင် ထင်ကောင်းထင်နိုင်သော်လည်း သင်သည် မိမိကိုယ်ကို မှန်ကန်သည်ဟု ယူမှတ်နိုင်စွမ်း မရှိပေ။ အခြားသူများက ရှင်းလင်းပြီး ရေရာသည်အထိ ၎င်းတို့နှင့် ဆွေးနွေးပြီး သမ္မာတရား စည်းမျဉ်းများအပေါ် အတူတကွ မိတ်သဟာယဖွဲ့နိုင်သည်။ ဤသို့ဖြင့် လူတိုင်းက နားလည်ပြီး ဤအရာပြုလုပ်ခြင်းက အကောင်းဆုံးရလဒ်ကို ရရှိမည်ဟု သဘောတူကြမည်ဖြစ်သည်။ ယင်းသည် စည်းမျဉ်းများ၏ အပြင်ဘက်သို့ မကျော်လွန်ကြောင်း၊ ယင်းသည် ဘုရားအိမ်တော်၏ အကျိုးကို အလေးထားကြောင်း၊ ဘုရားအိမ်တော်၏ အကျိုးကို အမြင့်မားနိုင်ဆုံးသော အတိုင်းအတာအထိ ကာကွယ်ပေးမည် ဖြစ်ကြောင်းကိုလည်း သဘောတူကြမည်ဖြစ်သည်။ ဤပုံစံအတိုင်း လက်တွေ့လုပ်ဆောင်ခြင်းသည် သမ္မာတရားစည်းမျဉ်းများနှင့် ကိုက်ညီ၏။ အဆုံးသတ်ရလဒ်သည် သင်မျှော်မှန်းသကဲ့သို့ အမြဲတမ်း ဖြစ်ကောင်းဖြစ်မည် မဟုတ်သော်လည်း သင်၏ လက်တွေ့လုပ်ဆောင်မှု လမ်းကြောင်း၊ ဦးတည်ချက်နှင့် ပန်းတိုင်မှာ မှန်ကန်၏။ သို့ဆိုလျှင် ယင်းကို ဘုရားသခင် မည်ကဲ့သို့ မြင်သနည်း။ ဤကိစ္စကို ဘုရားသခင် မည်ကဲ့သို့ အဓိပ္ပာယ်ဖွင့်သနည်း။ သင်၏ တာဝန်ထမ်းဆောင်မှုသည် ပြည့်မီသည်ဟု ဘုရားသခင် ပြောမည်ဖြစ်သည်။ ပြည့်မီခြင်းဟူသည်မှာ သင်၏တာဝန်ကို ဘုရားသခင်၏ ရည်ရွယ်ချက်များအတိုင်း ထမ်းဆောင်သည်ကို ဆိုလိုသလော။ မဟုတ်ပေ။ ပြည့်မီခြင်းဟူသည်မှာ ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်ခြင်း၊ ဘုရားသခင်၏ အတည်ပြုချက်ကို ရရှိခြင်းနှင့် ဘုရားသခင်၏ သတ်မှတ်ချက်များအား အပြည့်အဝ လိုက်နာခြင်း၌ လက်တွေ့လုပ်ဆောင်ခြင်းတို့မှ အလှမ်းဝေးနေသေး၏။ ပြည့်မီခြင်းဟူသည်မှာ သင်သည် မှန်ကန်သော လမ်းကြောင်းပေါ်၌ ရှိနေသည်၊ သင်၏ ရည်ရွယ်ချက်များက မှန်ကန်သည်၊ ပြီးလျှင် သင်၏ ဦးတည်ချက်က မှန်ကန်သည်ကိုသာ ဆိုလိုသော်လည်း ဘုရားသခင် သတ်မှတ်ထားသည့်အတိုင်း သမ္မာတရားစည်းမျဉ်းများအတိုင်း ပြုမူလုပ်ဆောင်ခြင်းဟူသည့် မြင့်မားသော စံချိန်စံညွှန်းကို မရောက်ရှိသေးပေ။ သာဓကအနေဖြင့် ကျိုးနွံနာခံမှုနှင့်ပတ်သက်၍ သင့်အနေဖြင့် သင်၏တာဝန်များကို ထမ်းဆောင်စဉ်အတွင်း တစ်စုံတစ်ရာပြုလုပ်ရန် ဘုရားအိမ်တော်က စီစဉ်သည်ဆိုပါစို့။ သင်သည် သင်၏တာဝန်များကို ထမ်းဆောင်ရာ၌ အဆင့်မီဖို့ရန်အတွက် မည်ကဲ့သို့ လက်တွေ့လုပ်ဆောင်သင့်သနည်း။ အလုပ်ကိစ္စအကြောင်း ပထမဦးစွာ ကြားသောအခါ သင်၌ ထင်မြင်ချက်အချို့ ရှိကောင်းရှိမည်။ သို့သော် အနည်းငယ် ဆင်ခြင်သုံးသပ်ပြီးနောက် သင်သည် “ကျွန်ုပ်တို့ နားမလည်သည့် ကိစ္စများ၌ ကျွန်ုပ်တို့သည် ရှာဖွေပြီး ကျိုးနွံနာခံသင့်သည်ဟု ဘုရားသခင် ဆိုထားပြီးဖြစ်သည်။ ထို့ကြောင့် ကျွန်ုပ်သည် ရှာဖွေရမည်။ သမ္မာတရားကို ကျွန်ုပ်နားမလည်သော်လည်း သို့မဟုတ် မည်ကဲ့သို့ လက်တွေ့လုပ်ဆောင်သင့်သည်ကို ကျွန်ုပ်မသိသော်လည်း အလုပ်ကိစ္စက ကျွန်ုပ်အပေါ် ကျရောက်ပြီဖြစ်သဖြင့် ကျွန်ုပ်သည် လိုက်နာဆောင်ရွက်ပြီး ကျိုးနွံနာခံရမည်။ ယင်းသည် စည်းမျဉ်းစည်းကမ်းများကို လိုက်နာခြင်းသက်သက်ပင် ဖြစ်လျှင်ပင် ယင်းတို့ကို အရင်ဦးစွာ လိုက်နာသင့်သည်” ဟု စဉ်းစားသည်။ သင်သည် ဤပုံစံအတိုင်း လက်တွေ့လုပ်ဆောင်နိုင်ပါက အဆင့်မီနေခြင်း ဖြစ်သည်။ သို့သော် စံချိန်စံညွှန်းကို မီခြင်းနှင့် ဘုရားသခင်၏ အတည်ပြုချက်ကို ရရှိခြင်းတို့ကြား၌ ကွာဟချက်ရှိသလော။ (ရှိပါသည်။) ဤကွာဟချက်ကို သမ္မာတရားကို သင်နားလည်သည့် အတိုင်းအတာအားဖြင့် တွက်ချက်သည်။ သင်သည် ကျိုးနွံနာခံနိုင်သော်လည်း ဘုရားသခင်၏ ရည်ရွယ်ချက်များကို သင်နားမလည်သည့်အပြင် သမ္မာတရားစည်းမျဉ်းများကို အပြည့်အဝ မခွဲခြားသေး သို့မဟုတ် ယင်းတို့ကို လက်တွေ့မလုပ်ဆောင်သေးပေ။ သင်သည် စည်းမျဉ်းစည်းကမ်းများကို လိုက်နာရုံမျှ လိုက်နာထားခြင်း ဖြစ်သည်။ သင်သည် အသိတရားနှင့် စည်းမျဉ်းစည်းကမ်းများတို့နှင့်ဆိုင်သည့် စံချိန်စံညွှန်းများအတိုင်း လူတစ်ဦးပြုလုပ်သင့်သည့် အခြေခံကျသော အရာများကို လိုက်နာထားခြင်း ဖြစ်သည်။ ထို့ကြောင့် အကောင်အထည်ဖော်မှုအရ ပြဿနာများ မရှိသည့်အပြင် သင့်လုပ်ဆောင်ချက်များ၏ သဘာဝအရ မည်သည့်အရာမျှ မမှားယွင်းပေ။ သို့ရာတွင် ဤအရာက သမ္မာတရားအား လက်တွေ့လုပ်ဆောင်ခြင်းဟူသည့် စံချိန်စံညွှန်းကို မမီချေ။ သင်သည် ဘုရားသခင်၏ ရည်ရွယ်ချက်များကို နားမလည်သေးချေ။ သင်သည် သင်၏တာဝန်များကို မထုံတက်သေးနှင့် အမှုမဲ့အမှတ်မဲ့သာ ထိန်းသိမ်းနေခြင်း ဖြစ်သည်။ ယင်းတို့ကို သမ္မာတရားစည်းမျဉ်းများအတိုင်း ကောင်းမွန်စွာ ဖြည့်ဆည်းနေခြင်း မရှိခဲ့ပေ။ ဘုရားသခင်အား သက်သေခံနိုင်သော သို့မဟုတ် ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်နိုင်သော အဆင့်တစ်ခုကို မရောက်ရှိသေးပေ။ သက်သေခံခြင်းအတွက် စံချိန်စံညွှန်းကို မမီသေးချေ။ ထို့ကြောင့် ဤပုံစံအတိုင်း တာဝန်ထမ်းဆောင်ခြင်းသည် ပြည့်မီရုံသာရှိပြီး ဘုရားသခင်၏ အသိအမှတ်ပြုခြင်းကို မမီသေးချေ။

လူတစ်ဦးအနေဖြင့် သူ၏တာဝန်ကို ပြည့်မီစွာ ထမ်း‌ဆောင်ခဲ့ပြီးခြင်း ရှိမရှိကို ဆုံးဖြတ်ရန်အတွက် စံနှုန်းမှာ အဘယ်နည်း။ အကယ်၍ လူတစ်ဦး၏ တာဝန်ထမ်းဆောင်ခြင်း လမ်းကြောင်း၊ ဦးတည်ချက်နှင့် ရည်ရွယ်ချက် မှန်ကန်လျှင်၊ မူလအကြောင်းရင်း နှင့် စည်းမျဉ်းများစသော ဤလက္ခဏာသွင်ပြင်များက မှန်ကန်သည်ဆိုလျှင် လူတစ်ဦး ထမ်းဆောင်ပြီးသည့် တာဝန်က ပြည့်မီသည်။ လူများစွာက ဤအရာကို သဘောတရားအားဖြင့် နားလည်သော်လည်း သူ့အ‌ပေါ် တစ်စုံတစ်ခု အမှန်တကယ် ဖြစ်ပျက်သောအခါ စိတ်ရှုပ်ထွေးသွားလေသည်။ ယင်းကို အကျဉ်းရုံးဖို့အတွက် သင်တို့ကို ငါ စည်းမျဉ်းတစ်ခု ပြောပြမည်။ အခြေအနေများကို ရင်ဆိုင်ရသောအခါ ထင်ရာမြင်ရာနှင့် တစ်ဖက်သတ် မလုပ်ဆောင်နှင့်။ အဘယ့်ကြောင့် ထင်ရာမြင်ရာနှင့် တစ်ဖက်သတ် ပြုမူလုပ်ဆောင်၍ မဖြစ်သနည်း။ တစ်ချက်အနေဖြင့် ထိုပုံစံမျိုးအတိုင်း ပြုမူလုပ်ဆောင်ခြင်းသည် တာဝန်ထမ်းဆောင်ခြင်း စည်းမျဉ်းများနှင့် မကိုက်ညီပေ။ နောက်တစ်ချက် အနေဖြင့် တာဝန်တစ်ရပ်ဟူသည် သင်၏ကိုယ်ပိုင် သီးသန့်အရေးကိစ္စ မဟုတ်ပေ။ သင်သည် မိမိကိုယ်တိုင်အတွက် လုပ်ဆောင်နေခြင်း၊ သင်၏ကိုယ်ပိုင် လုပ်ငန်းကို လုပ်ဆောင်နေခြင်း မဟုတ်ပေ။ ယင်းသည် သင်၏ ကိုယ်ပိုင်လုပ်ငန်းမဟုတ်ချေ။ သင်သည် ဘုရားသခင်၏ အိမ်တော်ထဲတွင် မည်သည့်အရာကို လုပ်ဆောင်စေကာမူ သင်၏ကိုယ်ပိုင်အလုပ်ကို ပါဝင်ဆောင်ရွက်နေခြင်း မဟုတ်ပါ။ ယင်းမှာ ဘုရားအိမ်တော်၏အလုပ်၊ ဘုရားသခင်၏အလုပ် ဖြစ်သည်။ သင်သည် ဤအသိနှင့် နားလည်သဘောပေါက်မှုကို စိတ်ထဲအမြဲတမ်း မွေးထားရမည်ဖြစ်ပြီး “ဤအရာသည် ကျွန်ုပ်၏ ကိုယ်ပိုင်အရေးကိစ္စ မဟုတ်ပါ။ ကျွန်ုပ်သည် ကျွန်ုပ်၏တာဝန်ကို လုပ်ဆောင်နေပြီး ကျွန်ုပ်၏ဝတ္တရားကို ဆောင်ရွက်နေခြင်း ဖြစ်သည်။ အသင်းတော်အလုပ်ကို လုပ်ဆောင်နေခြင်းဖြစ်သည်။ ဤသည်မှာ ကျွန်ုပ်အား ဘုရားသခင် အပ်နှံခဲ့သောတာဝန်ဖြစ်ပြီး ကျွန်ုပ်သည် ဘုရားသခင်အတွက် လုပ်ဆောင်နေခြင်းဖြစ်သည်။ ဤသည်မှာ ကျွန်ုပ်၏ တာဝန်ဖြစ်ပြီး ကျွန်ုပ်၏ ကိုယ်ပိုင်ကိုယ်ရေးကိုယ်တာ ကိစ္စမဟုတ်ပေ” ဟု ပြောရမည်ဖြစ်သည်။ ဤသည်မှာ လူတို့နားလည်သင့်သည့် ပထမဆုံးအရာဖြစ်သည်။ သင်သည် တာဝန်တစ်ခုကို သင်၏ ကိုယ်ပိုင် အရေးကိစ္စများအဖြစ် သဘောထားပြီး ပြုမူဆောင်ရွက်သည့်အခါတွင် သမ္မာတရားစည်းမျဉ်းများကို မရှာဖွေသကဲ့သို့ သင်၏ ကိုယ်ပိုင်ရည်ရွယ်ချက်များ၊ အမြင်များ၊ လုပ်ငန်းစဉ်များနှင့်အညီ ဆောင်ရွက်လျှင် သင်သည် အမှားများပြုလုပ်နိုင်ခြေ အလွန်များသည်။ ထို့ကြောင့် သင်သည် သင်၏တာဝန်နှင့် သင်၏ကိုယ်ပိုင် တစ်ကိုယ်ရေကိစ္စများကြား အလွန်ရှင်းလင်းသော ကွာခြားမှုကို ပြုလုပ်ပြီး ဤသည်မှာ တာဝန်တစ်ခုဖြစ်သည်ကို သတိမူမိလျှင် မည်သို့ သင်ဆောင်ရွက်သင့်သနည်း။ (ဘုရားသခင်တောင်းဆိုသည့်အရာကို ရှာဖွေပြီး စည်းမျဉ်းများကို ရှာဖွေရမည်။) မှန်သည်။ သင့်ထံ တစ်စုံတစ်ခုဖြစ်ပျက်ပြီး သမ္မာတရားကို သင်နားမလည်ပါက၊ သင့်တွင် စိတ်ကူးအချို့ရှိသော်လည်း ကိစ္စများသည် သင့်အတွက် မရှင်းလင်းဆဲဖြစ်ပါက အတူမိတ်သဟာယဖွဲ့ရန် သမ္မာတရားကို နားလည်သော ညီအစ်ကို မောင်နှမများကို ရှာရမည်။ ဤသည်မှာ သမ္မာတရားကို ရှာဖွေခြင်းဖြစ်သည်။ အခြားအရာအားလုံးထက် ဤသည်မှာ သင့်တာဝန်အပေါ် ထားရှိသင့်သည့် သဘောထားဖြစ်သည်။ သင်က သင့်လျော်သည်ဟု ထင်သည့်အရာအပေါ် အခြေခံ၍ အမှုအရာများကို ဆုံးဖြတ်ပြီးနောက် တူကိုထုကာ အမှုပိတ်သိမ်းပြီဟု ပြောဆိုခြင်းကို မလုပ်ဆောင်သင့်ပေ။ ဤအရာက ပြဿနာများကို အလွယ်တကူ ဖြစ်စေသည်။ တာဝန်တစ်ခုသည် သင်၏ကိုယ်ပိုင် ကိုယ်ရေးကိုယ်တာကိစ္စမဟုတ်ပေ။ အကြီးစားဖြစ်စေ၊ အသေးစားဖြစ်စေ ဘုရားအိမ်တော်၏ အရေးကိစ္စများသည် မည်သူမျှ၏ ကိုယ်ရေးကိုယ်တာ အရေးကိစ္စမျှမဟုတ်ပေ။ တာဝန်တစ်ခုနှင့် ဆက်နွှယ်သရွေ့ သင်၏ သီးသန့်အရေးကိစ္စမဟုတ်ပေ။ ယင်းသည် သင်၏ ကိုယ်ရေးကိုယ်တာကိစ္စမဟုတ်ပေ။ ယင်းသည် သမ္မာတရားနှင့် သက်ဆိုင်ပြီး စည်းမျဉ်းနှင့် သက်ဆိုင်သည်။ ဤသို့ဆိုလျှင် သင်တို့လုပ်ဆောင်သင့်သည့် ပထမဆုံးအရာမှာ အဘယ်နည်း။ သမ္မာတရားကို ရှာဖွေသင့်ပြီး စည်းမျဉ်းများကို ရှာဖွေသင့်သည်။ သမ္မာတရားကို နားမလည်လျှင် စည်းမျဉ်းများကို အရင်ဦးဆုံး ရှာဖွေသင့်သည်။ သမ္မာတရားကို နားလည်နှင့်ပြီးသားဖြစ်လျှင် စည်းမျဉ်းများကို ခွဲခြားဖော်ထုတ်ခြင်းက လွယ်ကူလိမ့်မည်။ စည်းမျဉ်းများကို နားမလည်လျှင် သင် မည်သည့်အရာ လုပ်ဆောင်သင့်သနည်း။ နည်းလမ်းတစ်ခုရှိ၏။ အမှန်တကယ် နားလည်သောသူတို့နှင့် မိတ်သဟာယပြုနိုင်သည်။ သင်သည် အရာရာတိုင်းကို နားလည်ပြီး အမြဲတမ်း မှန်ကန်သည်ဟု အမြဲတစေ မယူဆနှင့်။ ဤသည်မှာ အမှားပြုလုပ်ဖို့ လွယ်ကူသောနည်းလမ်းတစ်ခု ဖြစ်သည်။ သင်သည် အမြဲတမ်း အပြီးသတ်ဆုံးဖြတ်ချက်ချခွင့် ရှိလိုသောအခါ ယင်းက မည်သို့သော စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားမှုနှင့် မိမိကိုယ်ကိုမှန်ကန်သည်ဟု ယူမှတ်မှု ဖြစ်၏။ ယင်းမှာ ထင်ရာမြင်ရာနှင့် တစ်ဖက်သတ် ပြုမူလုပ်ဆောင်ခြင်း ဖြစ်၏။ လူအချို့က “ငါသည် ကောလိပ်ပညာတတ် ဖြစ်သည်။ သင်တို့ထက် ပို၍ ပညာဗဟုသုတ ကြွယ်ဝသည်။ ငါ၌ နားလည်သဘောပေါက်မှုစွမ်းရည် ရှိသည်။ သင်တို့အားလုံး၌ သေးငယ်သော ဝိညာဉ်ရင့်သန်မှုရှိပြီး သမ္မာတရားကို နားမလည်သဖြင့် ငါပြောသမျှကို နားထောင်သင့်သည်။ ငါကသာ ဆုံးဖြတ်ချက်များ ချမှတ်နိုင်သည်” ဟု တွေးကြသည်။ ဤအမြင်သည် အဘယ်သို့နည်း။ သင်၌ ဤအမြင်မျိုးရှိပါက သင်သည် ဒုက္ခရောက်သွားမည်ဖြစ်သည်။ သင်သည် မိမိ၏တာဝန်များကို မည်သည့်အခါမျှ ကောင်းစွာ ထမ်းဆောင်မည် မဟုတ်ပေ။ သင်သည် သဟဇာတကျကျ ပူးပေါင်းဆောင်ရွက်ခြင်း မရှိဘဲ အပြီးသတ် ဆုံးဖြတ်ချက်ချခွင့်ရှိသည့်သူ အမြဲဖြစ်လိုသောအခါ တာဝန်များကို မည်သို့ကောင်းစွာထမ်းဆောင်နိုင်မည်နည်း။ ဤပုံစံအတိုင်း သင့်တာဝန်များကို ထမ်းဆောင်ခြင်းက ရည်မှန်းချက် လုံးဝ စံနှုန်းပြည့်မီမည် မဟုတ်ပေ။ ဤအရာကို အဘယ့်ကြောင့် ငါဆိုသနည်း။ သင်သည် အခြားသူများကို အမြဲတမ်း ချုပ်ထိန်းလိုပြီး သင့်အား နားထောင်စေလိုသည်။ သင်သည် အခြား မည်သူတစ်ဦးဦး ပြောသည့်အရာကိုမျှ နားမဝင်ပေ။ ဤသည်မှာ အစွဲရှိပြီး ခေါင်းမာခြင်း ဖြစ်လေသည်။ ယင်းမှာ မာနထောင်လွှားမှုနှင့် မိမိကိုယ်ကို မှန်ကန်သည်ဟု ယူမှတ်မှုလည်း ဖြစ်သည်။ ဤပုံစံအတိုင်းဆိုလျှင် သင်၏တာဝန်များကို ကောင်းစွာ ထမ်းဆောင်ရန် ပျက်ကွက်မည် ဖြစ်သည့်အပြင် အခြားသူများအားလည်း သူတို့၏တာဝန်များကို ကောင်းစွာ ထမ်း‌ဆောင်ခြင်းမှ ဟန့်တားမည်ဖြစ်သည်။ ဤသည်မှာ မာနထောင်လွှားသော စိတ်သဘောထား၏ အကျိုးဆက်ဖြစ်သည်။ ဘုရားသခင်သည် လူတို့ထံမှ သဟဇာတကျကျ ပူးပေါင်းဆောင်ရွက်ခြင်းကို အဘယ့်ကြောင့် တောင်းဆိုသနည်း။ တစ်ဖက်တွင် ယင်းသည် လူတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ရန်အတွက် အကျိုးပြုကာ ထိုသို့အားဖြင့် ၎င်းတို့အား မိမိတို့ကိုယ်ကိုသိရန်နှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် အခွင့်ပေးလေသည်။ ဤအရာက ၎င်းတို့၏ အသက်ဝင်ရောက်မှုကို အကျိုးပြု၏။ အခြားတစ်ဖက်တွင် သဟဇာတကျကျ ပူးပေါင်းဆောင်ရွက်ခြင်းသည် အသင်းတော်၏အလုပ်အတွက်လည်း အကျိုးပြုသည်။ လူတိုင်းက သမ္မာတရားနားလည်မှု ကင်းမဲ့ပြီး ဖောက်ပြန်ပျက်စီးသော စိတ်သဘောထားများ ရှိသောကြောင့် သဟဇာတကျကျ ပူးပေါင်းဆောင်ရွက်ခြင်း မရှိနိုင်ပါက သူ၏ တာဝန်များကို ကောင်းစွာ ထမ်းဆောင်နိုင်စွမ်း ရှိမည်မဟုတ်ပေ။ ယင်းက အသင်းတော်၏အလုပ်ကို ထိခိုက်လိမ့်မည်။ ဤအရာ၏ အကျိုးဆက်ကား ကြီးလေး၏။ အကျဉ်းချုပ်အားဖြင့် ပြည့်မီသော တာဝန်ထမ်းဆောင်မှုကို ရရှိဖို့အတွက် လူတစ်ဦးသည် သဟဇာတကျကျ ပူးပေါင်းလုပ်ဆောင်ရန် သင်ယူရမည်ဖြစ်ပြီး အခြေအနေများကို ရင်ဆိုင်ရသောအခါ ဖြေရှင်းချက်များကို ရှာတွေ့ဖို့ သမ္မာတရားကို မိတ်သဟာယပြုရမည်ဖြစ်သည်။ ဤသည်မှာ ပဓာနကျလေသည်။ ယင်းက အသင်းတော်၏အလုပ်ကို အကျိုးပြုသည်သာမက ဘုရားသခင်ရွေးကောက်ထားသော လူတို့၏ အသက်ဝင်ရောက်မှုကိုလည်း အကျိုးပြုလေသည်။ လူအချို့က ဤအရာကို ရပင်မရနိုင်ပေ။ ၎င်းတို့က သဟဇာတကျကျ ပူးပေါင်းဆောင်ရွက်ခြင်းက စိတ်အနှောင့်အယှက်ဖြစ်ရလွန်းသည်ဟု လည်းကောင်း၊ တစ်ခါတစ်ရံတွင် သမ္မာတရားကို မိတ်သဟာယပြုခြင်းက ရလဒ်များကို အလွယ်တကူ မဖြစ်ထွန်းစေဟုလည်းကောင်း အမြဲ ထင်မှတ်ကြသည်။ ထိုအခါ ဤလူတို့က “ပြည့်မီသော တာဝန်ထမ်းဆောင်မှုကို ရရှိဖို့အတွက် သဟဇာတကျကျ ပူးပေါင်းဆောင်ရွက်ရန် အမှန်ပင် လိုအပ်သလော။ အခြေအနေတစ်ခုခုကို ရင်ဆိုင်ရသောအခါ လူတိုင်း၏ အတူတကွ မိတ်သဟာယပြုချက်က ရလဒ်များကို အသေအချာ ထွက်ပေါ်စေမည်လော။ ဤသည်မှာ ဟန်ဆောင်လုပ်ပြခြင်း သက်သက်သာ ဖြစ်သည်ဟု ထင်သည်။ ဤစည်းမျဉ်းစည်းကမ်းများကို လိုက်နာခြင်းသည် အဓိပ္ပာယ်မရှိ” ဟု ဆိုလျက် သံသယဝင်တော့သည်။ ဤအမြင်သည် မှန်ကန်သလော။ (မမှန်ကန်ပါ။) ဤအမြင်က မည်သည့်ပြဿနာကို ဖော်ထုတ်သနည်း။ (တာဝန်ထမ်းဆောင်ခြင်းအပေါ် ထားသည့် ၎င်းတို့၏ သဘောထားက ပြဿနာရှိနေသည်ကို ဖော်ထုတ်သည်။) လူအချို့၌ မာနထောင်လွှားပြီး မိမိကိုယ်ကိုမှန်ကန်သည်ဟု ယူမှတ်သော စိတ်သဘောထားရှိသည်။ ၎င်းတို့သည် သမ္မာတရားကို မိတ်သဟာယပြုလိုစိတ် မရှိသည့်အပြင် အပြီးသတ်ဆုံးဖြတ်ခွင့်ကို အမြဲ ရလိုကြသည်။ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သော လူတစ်ဦးသည် အခြားသူများနှင့် သဟဇာတကျကျ ပူးပေါင်းဆောင်ရွက်နိုင်သလော။ ဘုရားသခင်သည် လူတို့ကို ၎င်းတို့၏ ဖောက်ပြန်ပျက်စီးသော စိတ်သဘောထားများအား ဖြေရှင်းရန်၊ ပြည့်မီသော တာဝန်ထမ်းဆောင်မှုကို ရရှိရန်အတွက် မိမိတို့၏တာဝန်များကို ထမ်းဆောင်ခြင်းဖြစ်စဉ်တွင် ဘုရားသခင်၏ အလုပ်အား ကျိုးနွံနာခံမှုကို သင်ယူပြီး မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရာတွင် ကူညီပေးရန် ၎င်းတို့၏တာဝန်များကို ထမ်းဆောင်ရာ၌ သဟဇာတကျကျ ပူးပေါင်းဆောင်ရွက်ဖို့ တောင်းဆိုလေသည်။ အခြားသူများနှင့် ပူးပေါင်းဆောင်ရွက်ရန် ငြင်းဆန်ခြင်းနှင့် ထင်ရာမြင်ရာ၊ တစ်ဖက်သတ် ပြုမူလုပ်ဆောင်လိုခြင်း၊ လူတိုင်းအား သင့်ကိုနားထောင်စေခြင်းတို့သည် သင်၏တာဝန်အပေါ် ရှိသင့်သည့်သဘောထား ဟုတ်သလော။ တာဝန်ထမ်းဆောင်ခြင်းအပေါ် သင်၏သဘောထားသည် သင်၏ အသက်ဝင်ရောက်မှုနှင့် ဆက်စပ်ပေ၏။ ဘုရားသခင်က တစ်ရက်ချင်းစီတွင် သင်၌ မည်သည့်အရာ ဖြစ်ပျက်နေသည်၊ သို့မဟုတ် သင်အလုပ်မည်မျှလုပ်သည်၊ သင်မည်မျှ အားစိုက်ထုတ်သည်တို့ကို အရေးမစိုက်ပေ။ သူကြည့်သောအရာမှာ ဤအရာများအပေါ် သင်၏ သဘောထားက မည်သို့ရှိသည်ဆိုသည်ကို ဖြစ်သည်။ ဤအရာများကို သင်လုပ်ဆောင်သည့် သဘောထားနှင့် သင်လုပ်ဆောင်သည့်ပုံစံသည် မည်သည့်အရာနှင့် ဆက်နွှယ်သနည်း။ ယင်းသည် သမ္မာတရားကို သင်လိုက်စားခြင်းရှိမရှိနှင့် ဆက်နွှယ်ပြီး သင်၏ အသက်ဝင်ရောက်မှုနှင့်လည်း ဆက်နွှယ်သည်။ ဘုရားသခင်က သင်၏ အသက်ဝင်ရောက်မှုကို ကြည့်သည်။ သင်လျှောက်လှမ်းသည့် လမ်းကြောင်းကို ကြည့်သည်။ သင်သည် သမ္မာတရားအား လိုက်စားခြင်းလမ်းကြောင်းကို လျှောက်ကာ သင့်တွင် အသက်ဝင်ရောက်မှုရှိလျှင် တာဝန်များထမ်းဆောင်သောအခါ သင်သည် သူတစ်ပါးတို့နှင့် သဟဇာတဖြစ်စွာ ပူးပေါင်းဆောင်ရွက်နိုင်လိမ့်မည်။ ထို့ပြင် ပြည့်မီသည့် နည်းလမ်းတစ်ခုဖြင့် သင်၏ တာဝန်များကို အလွယ်တကူ ထမ်းဆောင်လိမ့်မည်။ သို့သော် သင်၏ တာဝန်ကိုထမ်းဆောင်စဉ်တွင်သင်သည် အရင်းအနှီးရှိကြောင်း၊ သင်၏အလုပ်လမ်းကြောင်းကို နားလည်ကြောင်း၊ သင့်ထံတွင် အတွေ့အကြုံရှိကြောင်း၊ ဘုရားသခင်၏ ရည်ရွယ်ချက်များကို အလေးထားကြောင်း၊ မည်သူမဆိုထက် သမ္မာတရားကိုပို၍ လိုက်စားကြောင်း အစဉ် အလေးထားပြောဆိုလျှင်၊ ထို့နောက်တွင် ဤအရာများကြောင့် သင်သည် အဆုံးသတ်ဆုံးဖြတ်ပိုင်ခွင့်ရရန် အရည်အချင်းပြည့်မီသည်ဟု ထင်မြင်ပြီး မည်သည့်အရာကိုမဆို အခြားမည်သူမဆိုနှင့် မဆွေးနွေးလျှင် အစဉ်သဖြင့် ထင်ရာစိုင်းပြီး သင်၏ ကိုယ်ပိုင် လုပ်ငန်းကို လုပ်ဆောင်ကာ အစဉ်သဖြင့် “တစ်ခုတည်းသော ဖူးပွင့်နေသည့်ပန်း” ဖြစ်ချင်လျှင် သင်သည် အသက်ဝင်ရောက်မှုလမ်းကြောင်းကို လျှောက်သလော။ မလျှောက်ပေ။ ဤသည်မှာ ဂုဏ်အဆင့်အတန်းကို လိုက်စားခြင်းဖြစ်သည်။ ပေါလု၏ လမ်းကြောင်းကို လျှောက်လှမ်းခြင်း ဖြစ်သည်။ အသက်ဝင်ရောက်မှုလမ်းကြောင်း မဟုတ်ပေ။ ဘုရားသခင်အနေဖြင့် လူတို့အား အသက်ဝင်ရောက်မှုလမ်းကြောင်းနှင့် သမ္မာတရားလိုက်စားမှု လမ်းကြောင်းကို လျှောက်စေသည့်ပုံစံ၌ ထိုသို့သော အပြုအမူမျိုး မပါဝင် သို့မဟုတ် ဤသရုပ်သကန်များကို မပြသပေ။ တာဝန်တစ်ရပ်ကို စံနှုန်းပြည့်မီအောင် ထမ်းဆောင်ခြင်းအတွက် စံသတ်မှတ်ချက်မှာ အဘယ်နည်း။ (အရာခပ်သိမ်း၌ သမ္မာတရားကို ရှာဖွေခြင်း၊ စည်းမျဉ်းများအတိုင်း ပြုမူနိုင်ခြင်းပင် ဖြစ်သည်။) မှန်ပေ၏။ သင်၏တာဝန်ကို စံနှုန်းပြည့်မီအောင် ထမ်းဆောင်ဖို့၊ သင်၏တာဝန်တွင် သင် အတွေ့အကြုံမည်မျှ ရှိခဲ့သည်ကို မဆိုထားနှင့်၊ ဘုရားသခင်ကို သင် နှစ်ပေါင်းမည်မျှ ယုံကြည်ပြီးသည်ဖြစ်စေ၊ မည်မျှများသော တာဝန်များကို သင် ထမ်းဆောင်ပြီးဖြစ်ပါစေ၊ သို့မဟုတ် ဘုရားသခင်၏ အိမ်တော်အဖို့ ပံ့ပိုးမှုများ သင် မည်မျှ ပြုလုပ်ပြီးသည်ဖြစ်စေ အရေးမကြီးပေ။ ဘုရားသခင် ကြည့်ရှုသည့် အဓိကအရာမှာ လူတစ်ဦး သွားသည့် လမ်းကြောင်း ဖြစ်သည်။ တစ်နည်းအားဖြင့်ဆိုသော် ကိုယ်တော်သည် သမ္မာတရားနှင့် စည်းမျဉ်းများအပေါ်ထားသည့် လူတစ်ဦး၏ သဘောထား၊ လုပ်ရပ်များ၏ ဦးတည်ရာ၊ အရင်းခံနှင့် လှုံ့ဆော်မှုတို့ကို ကြည့်ရှုတော်မူသည်။ ဤအရာများအပေါ် ဘုရားသခင် အာရုံစိုက်၏။ ယင်းတို့သည် သင် လျှောက်လှမ်းသည့် လမ်းကြောင်းကို ဆုံးဖြတ်သည့် အရာဖြစ်သည်။ သင်၏ တာဝန်ကို သင်ထမ်းဆောင်ခြင်းဖြစ်စဉ်တွင် ဤအပြုသဘောဆောင်သော အရာများကို သင့်အထဲတွင် လုံးဝ မတွေ့ရသကဲ့သို့ သင်၏ လုပ်ဆောင်မှု၏ စည်းမျဉ်း၊ လမ်းကြောင်းနှင့် အခြေပြုချက်မှာ သင်၏ အတွေးများ၊ ရည်ရွယ်ချက်များနှင့် ကြံစည်မှုများဖြစ်ပါက သင်၏ မူလကြံရွယ်ချက်မှာ သင်၏ ကိုယ်ပိုင် အကျိုးစီးပွားများကို ကာကွယ်ဖို့နှင့် သင်၏ နာမည်ဂုဏ်သတင်းနှင့် ရာထူးကို ကာကွယ်ပေးဖို့ ဖြစ်ပါက သင်၏ လုပ်နည်းလုပ်ဟန်သည် သမ္မာတရားကို ရှာဖွေဖို့ မဆိုထားနှင့် အမှုအရာများကို အခြားသူများနှင့် မည်သည့်အခါမျှ ဆွေးနွေးခြင်းမရှိဘဲ သို့မဟုတ် သဟဇာတဖြစ်စွာ ပူးပေါင်းလုပ်ဆောင်ခြင်းမရှိဘဲ၊ သင်အမှားပြုလုပ်ပြီးသောအခါ အကြံဉာဏ်များကို မည်သည့်အခါမျှ နားမထောင်ဘဲ ဆုံးဖြတ်ချက်များ ပြုလုပ်ဖို့နှင့် တစ်ကိုယ်တည်း လုပ်ဆောင်ကာ အဆုံးအဖြတ်ပေးဖို့ဖြစ်ပါက၊ ဘုရားသခင်သည် သင့်ကို မည်သို့ မြင်မည်နည်း။ သင်၏ တာဝန်ကို ထိုသို့ သင် ထမ်းဆောင်ပါက သင်သည် အဆင့်အတန်းမမီသေးပေ။ ထို့ပြင် သင်သည် သင်၏ တာဝန်ကို လုပ်ဆောင်သည့်အခါတွင် သမ္မာတရားစည်းမျဉ်းများကို ရှာဖွေခြင်းမရှိသကဲ့သို့ သင် ဆန္ဒရှိသည့်အတိုင်း အမြဲလုပ်ဆောင်သောကြောင့်၊ သင်နှစ်သက်သည့် မည်သည့်အရာကိုမဆို လုပ်ဆောင်သောကြောင့် သင်သည် သမ္မာတရားကို လိုက်စားခြင်း လမ်းကြောင်းပေါ် ခြေမချရသေးပေ။ ဤသည်မှာ လူအများစု၏ တာဝန်ထမ်းဆောင်ခြင်းသည် စံနှုန်းမပြည့်မီရသည့် အကြောင်းရင်း ဖြစ်သည်။ သို့ဖြစ်လျှင် ဤပြဿနာကို မည်သို့ ဖြေရှင်းသင့်သနည်း။ တာဝန်တစ်ရပ်ကို စံနှုန်းပြည့်မီအောင် ထမ်းဆောင်ခြင်းသည် စွမ်းဆောင်ရရှိရန် ခက်ခဲသည်ဟု သင် ဆိုမည်လော။အမှန်တွင် မခက်ခဲပေ။ လူတို့အနေဖြင့် နှိမ့်ချခြင်းသဘောတစ်ခုသာ ခံယူနိုင်ရမည်၊ အသိစိတ်အနည်းငယ် ပိုင်ဆိုင်နိုင်ရမည်ဖြစ်ပြီး သင့်တော်သော အနေအထားတစ်ခု ခံယူနိုင်ရမည်ဖြစ်သည်။ သင် မည်မျှ ပညာတတ်ပါစေ၊ မည်သည့် ဆုများကို သင် ရရှိပြီးဖြစ်ပါစေ၊ သင် မည်သည့်အရာကို စွမ်းဆောင်ရရှိပြီးဖြစ်ပါစေ၊ သင်၏ အဆင့်အတန်းနှင့် ရာထူးတို့ မည်မျှမြင့်မားနိုင်ပါစေ ဤအရာများအားလုံးကို သင်လက်လွှတ်ရမည်။ မာန်မာနကို ချိုးနှိမ်ရမည်။ ဤအရာအားလုံးသည် အချည်းနှီးအဖြစ် မှတ်ယူ၍ ရပေသည်။ ဘုရားအိမ်တော်တွင် ဤဂုဏ်အသရေတို့ မည်မျှကြီးမားပါစေ ဤအပေါ်ယံအရာများသည် သမ္မာတရား မဟုတ်သည့်အတွက် သမ္မာတရားထက် မမြင့်မားနိုင်သလို၊ သမ္မာတရား၏နေရာကို မယူနိုင်ချေ။ ဤကိစ္စနှင့်ပတ်သက်၍ သင် ရှင်းလင်းရမည် ဖြစ်သည်။ သင်က “ကျွန်ုပ်သည် အလွန် အထုံပါရမီရှိသည်၊ ကျွန်ုပ်၌ အလွန်ထက်မြက်သည့်ဉာဏ် ရှိသည်၊ ကျွန်ုပ်၏ တုံ့ပြန်မှုသည် အလွန်မြန်သည်၊ ကျွန်ုပ်သည် မြန်မြန်ဆန်ဆန် သင်ယူနိုင်သူတစ်ဦး ဖြစ်ပြီး ပြီးလျှင် ကျွန်ုပ်၌ အလွန့်အလွန်ကောင်းသော မှတ်ဉာဏ် ရှိသောကြောင့် အဆုံးသတ် ဆုံးဖြတ်ချက်ချဖို့ ကျွန်ုပ် အရည်အချင်းပြည့်မီသည်”ဟု ပြောလျှင်၊ ဤအရာများကို အရင်းနှီးအဖြစ် သင် အစဉ် အသုံးပြုပြီး ယင်းတို့ကို တန်ဖိုးရှိသော၊ အပြုသဘောဆောင်သော အရာများအဖြစ် မြင်ပါက ဤသည်မှာ ပြဿနာဖြစ်သည်။ သင်၏စိတ်နှလုံးကို ဤအရာများက နေရာယူပါက၊ ယင်းတို့သည် သင်၏စိတ်နှလုံးထဲ အမြစ်တွယ်ပြီး ဖြစ်ပါက သင့်အတွက် သမ္မာတရားကို လက်ခံဖို့ ခက်ခဲလိမ့်မည်ဖြစ်ပြီး ယင်း၏ အကျိုးဆက်များမှာ မတွေးရက်စရာဖြစ်သည်။ ထို့ကြောင့် သင်ချစ်သည့်၊ ကောင်းပုံရသည့်၊ သင့်အတွက် အဖိုးတန်သည့် ထိုအရာများကို ဦးစွာချပြီး ငြင်းပယ်ရမည်။ ထိုအရာများသည် သမ္မာတရား မဟုတ်ပေ။ ယင်းထက် ၎င်းတို့သည် သမ္မာတရားထဲသို့ ဝင်ရောက်ခြင်းမှ သင့်ကို ပိတ်ဆို့နိုင်ပေသည်။ ယခုအချိန်တွင် လုပ်ဆောင်ရန် အလိုအပ်ဆုံးသောအရာမှာ သင်၏ တာဝန်ထမ်းဆောင်ခြင်းသည် ပြည့်မီလာသည်အထိ၊ သင်၏တာဝန်ကို ထမ်းဆောင်ရာတွင် သမ္မာတရားကို ရှာဖွေပြီး သမ္မာတရားနှင့်အညီ လက်တွေ့လုပ်ဆောင်ရမည်။ အကြောင်းမှာ ပြည့်မီသည့် တာဝန်ထမ်းဆောင်မှုသည် အသက်ဝင်ရောက်မှု လမ်းကြောင်းပေါ်သို့ ပထမဆုံးခြေလှမ်းမျှသာ ဖြစ်သောကြောင့် ဖြစ်သည်။ ဤတွင် “ပထမဆုံးခြေလှမ်း” ဆိုသည်မှာ အဘယ်အရာကို ဆိုလိုသနည်း။ ခရီးတစ်ခုအား စတင်ခြင်းကို ဆိုလိုသည်။ အရာရာအားလုံးတွင် ခရီးကို စတင်ရမည့် အရာတစ်ခုရှိသည်။ အခြေခံအကျဆုံး၊ အဓိကအကျဆုံး အရာတစ်ခုဖြစ်သည်။ ပြည့်မီသည့် တာဝန်ထမ်းဆောင်မှုကို ရရှိခြင်းသည် အသက်ဝင်ရောက်မှုလမ်းကြောင်း ဖြစ်သည်။ သင်၏တာဝန်ထမ်းဆောင်မှုသည် ယင်းကို လုပ်ဆောင်သည့် နည်းလမ်းနှင့် ကိုက်ညီရုံမျှသာ ရှိသော်လည်း သမ္မာတရားစည်းမျဉ်းများနှင့် မကိုက်ညီလျှင် သင်သည် သင့်တာဝန်ကို ပြည့်မီစွာ ထမ်းဆောင်နေခြင်း မဟုတ်ပေ။ ထို့ကြောင့် ဤအရာနှင့် ပတ်သက်၍ မည်သို့ လုပ်ဆောင်ရမည်နည်း။ သမ္မာတရားစည်းမျဉ်းများအပေါ်တွင် အားစိုက်လုပ်ဆောင်ပြီး ရှာဖွေရမည်။ သမ္မာတရားစည်းမျဉ်းများဖြင့် ပြင်ဆင်ခြင်းသည် အရေးပါသည့်အရာ ဖြစ်သည်။ သင်၏ အပြုအမူနှင့် စိတ်ကို တိုးတက်စေရုံမျှသာ ရှိသော်လည်း သမ္မာတရား စစ်မှန်မှုများဖြင့် ပြင်ဆင်မထားလျှင် အသုံးမဝင်ပေ။ သင့်တွင် ဆုကျေးဇူး၊ သို့မဟုတ် အထူးကျွမ်းကျင်သောအရာ တစ်ခုခုရှိနိုင်သည်။ ဤသည်မှာ ကောင်းသည့်အရာ ဖြစ်သည်။ သို့သော် ယင်းကို သင်၏ တာဝန်ထမ်းဆောင်ခြင်းတွင် အသုံးပြုခြင်းကသာလျှင် ယင်းကို မှန်ကန်စွာ အသုံးပြုနေခြင်းဖြစ်သည်။ သင်၏ တာဝန်ကို ကောင်းစွာ ထမ်းဆောင်ခြင်းသည် သင်၏ လူ့သဘာဝ၊ သို့မဟုတ် ပင်ကိုယ်စရိုက်တွင် တိုးတက်မှုမလိုအပ်သကဲ့သို့ သင်၏ ဆုကျေးဇူး၊ သို့မဟုတ် ပါရမီကို ဘေးဖယ်ရန်လည်း မလိုပေ။ ဤသည်မှာ လိုအပ်သည့်အရာ မဟုတ်ပေ။ အရေးပါသည့်အရာမှာ သမ္မာတရားကို သင်နားလည်ပြီး ဘုရားသခင်ကို ကျိုးနွံနာခံရန် သင်ယူခြင်းဖြစ်သည်။ သင်သည် တာဝန်ထမ်းဆောင်သောအခါ သင်၏ ဖောက်ပြန်ပျက်စီးသော စိတ်သဘောထားက ထုတ်ဖော်မည်မှာ မလွှဲမရှောင်သာသလောက်ပင် ဖြစ်သည်။ ထိုသို့သောအချိန်တွင် သင် မည်သည့်အရာကို လုပ်ဆောင်သင့်သနည်း။ ပြဿနာကို ဖြေရှင်းရန် သမ္မာတရားကို ရှာဖွေပြီး သမ္မာတရားစည်းမျဉ်းများနှင့်အညီ ဆောင်ရွက်ရမည်။ ဤအရာကို လုပ်ဆောင်လော့၊ ယင်းက သင့်အနေဖြင့် တာဝန်ကို ကောင်းစွာထမ်းဆောင်ဖို့အတွက် ပြဿနာဖြစ်မည်မဟုတ်ပေ။ သင်၏ ဆုကျေးဇူး၊ သို့မဟုတ် အထူးကျွမ်းကျင်မှုသည် မည်သည့်နယ်ပယ်တွင်ဖြစ်စေ၊ မည်သည့်နေရာတွင် အသက်မွေးမှုဆိုင်ရာ အသိပညာအချို့ သင်ရှိသည်ဖြစ်စေ တာဝန်ထမ်းဆောင်ခြင်းတွင် ဤအရာများကို အသုံးပြုခြင်းသည် အသင့်လျော်ဆုံးဖြစ်သည်။ ယင်းမှာ သင်၏တာဝန်ကို ကောင်းစွာ ထမ်းဆောင်နိုင်သည့် တစ်ခုတည်းသော နည်းလမ်းဖြစ်သည်။ တစ်ဖက်မှာ သင်၏တာဝန်ကို ထမ်းဆောင်ဖို့အတွက် အသိစိတ်နှင့် ဆင်ခြင်တုံတရားအပေါ် အမှီပြုခြင်းဖြစ်ပြီး အခြားတစ်ဖက်မှာ သင်၏ ဖောက်ပြန်ပျက်စီးမှုကို ဖြေရှင်းရန် သမ္မာတရားကို ရှာဖွေရမည် ဖြစ်သည်။ မိမိတာဝန်ကို ဤနည်းဖြင့် ထမ်းဆောင်ခြင်းအားဖြင့် အသက်ဝင်ရောက်မှုကို ရရှိပြီး မိမိတာဝန်ကို ပြည့်မီစွာ ထမ်းဆောင်နိုင်လာကြသည်။

ယခုလက်ရှိမြင်လာရသည်မှာ ပြည့်မီသော တာဝန်ထမ်းဆောင်မှုသည် သမ္မာတရားအား ရှာဖွေခြင်း၊ သမ္မာတရား စည်းမျဉ်းများအတိုင်း ပြုမူလုပ်ဆောင်ခြင်းနှင့် ခွဲခြား၍မရပေ။ အကယ်၍ လူတစ်ဦးသည် ပြဿနာများကို ဖြေရှင်းရန်အတွက် သမ္မာတရားကို မရှာဖွေနိုင်သည့်အပြင် စည်းမျဉ်းများအတိုင်း ပြုမူလုပ်ဆောင်ခြင်းအဆင့်ကို မရောက်ရှိနိုင်ပါက ပြည့်မီသော တာဝန်ထမ်းဆောင်မှုကို မရရှိနိုင်ပေ။ ပြည့်မီသော တာဝန်ထမ်းဆောင်မှုသည် ဤနည်းဖြင့်ရှင်းပြထားသကဲ့သို့ ဖြစ်၏။ ယင်းကို ဤပုံစံဖြင့် အဓိပ္ပာယ်ဖွင့်ဆိုထားသည်။ လူသားအတွက် ဘုရားသခင်၏ သတ်မှတ်ချက်များသည် မြင့်မားသလော။ အမှန်တွင် ယင်းတို့သည် မမြင့်မားပေ။ သူသည် သင့်အား သင့်လုပ်ရပ်များ၌ မှန်ကန်သော သဘောထား၊ ရည်ရွယ်ချက်နှင့် အမြင်ရှုထောင့်တို့ ရှိရန် တောင်းဆိုခြင်းသာ ဖြစ်၏။ ဤအခြေခံအကြောင်းရင်းအရ သင်သည် သန့်ရှင်းသော ဝိညာဉ်တော်၏ အလုပ်ကို ရရှိနိုင်ပြီး မိမိကိုယ်ကိုသိကျွမ်းခြင်းကို ပို၍နက်ရှိုင်းအောင် လုပ်ဆောင်နိုင်သည်။ ထိုအခါ စမ်းသပ်မှုများနှင့် စစ်ဆေးခြင်းများကို ခံနိုင်မည်ဖြစ်ကာ သင့်အား ပို၍နက်နဲသော သမ္မာတရားများကို ဝင်ရောက်ရန်နှင့် စိတ်သဘောထား၌ ပြောင်းလဲမှုများကို ကြုံရရန် အထောက်အကူ ပေးမည်ဖြစ်သည်။ သင်သည် စမ်းသပ်မှုများနှင့် စစ်ဆေးခြင်းများကို မခံရမီ သမ္မာတရားနှင့်ဆိုင်သည့် သင်၏သိနားလည်ခြင်းအပေါ် အခြေခံ၍ ဘုရားသခင်က တရားစီရင်မှုနှင့် ပြစ်တင်ဆုံးမခြင်း အနည်းငယ်ကို ပေးမည်ဖြစ်သည်။ သို့သော် တရားစီရင်မှုနှင့် ပြစ်တင်ဆုံးမခြင်းတို့အပြင် စမ်းသပ်မှုများနှင့် စစ်ဆေးခြင်းတို့အတွက် အခြေခံအုတ်မြစ်က အဘယ်နည်း။ ယင်းမှာ သင်သည် ပြည့်မီစွာ တာဝန်ထမ်းဆောင်ခြင်းအဆင့်ကို ရောက်သွားခြင်းရှိမရှိ၊ တစ်နည်းဆိုရလျှင် သင်သည် အသက်ဝင်ရောက်မှုကို ရရှိထားခြင်းရှိမရှိပင် ဖြစ်သည်။ သင်၏ အသက်ဝင်ရောက်မှုသည် အသင်းတော်ထဲရှိ သင်၏အလုပ်နှင့် တာဝန်ဝတ္တရားများနှင့် အဆက်အစပ်မရှိခြင်း မဟုတ်ပေ။ အကယ်၍ သင်သည် အိမ်တွင် တစ်နေ့လုံး ဘုရားသခင်၏ နှုတ်ကပတ်တော်များကို ဖတ်ရှုခြင်းဖြင့် အချိန်ကုန်ပြီး သင်၏ တာဝန်ထမ်းဆောင်ခြင်း၊ အသက်ဝင်ရောက်မှုတို့နှင့် ပတ်သက်၍ အဓိပ္ပာယ်မဲ့စွာ စကားပြောပါက ဤသည်မှာ သဘာဝမကျသည့်အပြင် အကျိုးမရှိပေ။ ယင်းမှာ ထိုင်ရာမှမထဘဲ ဗျူဟာရေးဆွဲခြင်းကဲ့သို့ ဖြစ်၏။ သင်သည် မည်သည့် ဆက်ကပ်မှု သို့မဟုတ် အသုံးခံမှုမျှမရှိဘဲ၊ ပြီးလျှင် ဒုက္ခခံခြင်း သို့မဟုတ် အခက်အခဲများကို တွေ့ကြုံခြင်း လုံးဝမရှိဘဲ တာဝန်ကို ပြည့်မီစွာ ထမ်းဆောင်ခြင်းအကြောင်းနှင့် ဘုရားသခင်၏ တာဝန်ပေးစေခိုင်းချက်ကို လက်ခံရရှိခြင်း အကြောင်းကို တစ်နေကုန် ပြောဆိုလေသည်။ အကယ်၍ တစ်ခါတစ်ရံ သင်သည် ဓမ္မသီချင်းများ သီဆိုခြင်း သို့မဟုတ် ဘုရားသခင်၏ နှုတ်ကပတ်တော်များကို ဖတ်ရှုခြင်းဖြင့် မျက်ရည်ကျရအောင် စိတ်ထိခိုက်လျှင်ပင် ဤအရာက မည်သည့်အကျိုးတရားကိုမျှ ဖြစ်ပေါ်စေမည်မဟုတ်ပေ။ ဤရှုထောင့်မှကြည့်လျှင် ပြည့်မီစွာ တာဝန်ထမ်းဆောင်ခြင်းအဆင့်သို့ ရောက်ရှိခြင်းနှင့် ကယ်တင်ခြင်း ရရှိခြင်းတို့ကြားတွင် ဆက်နွှယ်မှုရှိသလော။ သို့တည်းမဟုတ် ယင်းက ဘုရားသခင်၏ တရားစီရင်မှုနှင့် ပြစ်တင်ဆုံးမမှုတို့နှင့် ဆက်စပ်သလော။ ၎င်းတို့မှာ ဆက်စပ်ပေသည်။ ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို ရရှိရန်အတွက် လူတစ်ဦးသည် မိမိ၏တာဝန်နှင့်ပတ်သက်၍ ပြည့်မီသောထမ်းဆောင်မှု ရရှိရမည်ဖြစ်သည်။ ဘုရားသခင်သည် အဘယ့်ကြောင့် လူတို့အား ၎င်းတို့၏တာဝန်နှင့် ပတ်သက်၍ ပြည့်မီသော ထမ်းဆောင်မှုကို ရရှိဖို့ တောင်းဆိုလျက် ထိုသို့သော စံနှုန်းမျိုးကို သတ်မှတ်ရသနည်း။ ယင်းမှာ သင်၏ အသက်ဝင်ရောက်မှုအတိုင်းအတာကို ခန့်မှန်းရန်အတွက် ဘုရားသခင်က သင်၏ တာဝန်ထမ်းဆောင်မှုကို အသုံးပြုသောကြောင့် ဖြစ်သည်။ အကယ်၍ သင်သည် တာဝန်များအား ပြည့်မီသော ထမ်းဆောင်မှုကို ရရှိပြီးဖြစ်ပါက ယင်းမှာ သင်၏ အသက်ဝင်‌ရောက်မှုသည် သင့်အနေဖြင့် တရားစီရင်မှုနှင့် ပြစ်တင်ဆုံးမခြင်းကို လက်ခံခွင့်ရရှိစေသည့် စံနှုန်းတစ်ခုကို ရရှိထားပြီးသား ဖြစ်သည်ကို ဆိုလိုကာ ယင်းမှာ သင့်အပေါ်၌ ဘုရားသခင်၏ စုံလင်စေခြင်းအလုပ်ကို လက်ခံရန်အတွက် အရည်အချင်းပြည့်မီသည်ဟုလည်း ဆိုလိုသည်။ သို့ဆိုလျှင် ဤအရာကို ရရှိဖို့အတွက် ဘုရားသခင်သည် လူသားအပေါ် မည်သည့်အခြေအနေကို ပြင်ဆင်သတ်မှတ်ပြီးဖြစ်သနည်း။ ဘုရားသခင်၏အမြင်တွင် သင်၏ တာဝန်ထမ်းဆောင်မှုသည် ပြည့်မီသည်ဟု ရှုမြင်ခြင်းခံရမှဖြစ်မည်၊ တစ်နည်းဆိုသော် ဘုရားသခင်က လက်ခံပြီး အရည်အချင်း ပြည့်မီသည်ဟု ယူဆသည့် သင်၏ အသက်ဝင်ရောက်မှုအတွက် အခြေခံကျသော လမ်းကြောင်းနှင့် ဦးတည်ချက်ရှိသည့် သဘောဖြစ်သည်။ ဤအရာကို ဘုရားသခင် မည်ကဲ့သို့ စမ်းသပ်သနည်း။ သင်၏ တာဝန်ထမ်းဆောင်မှုအားဖြင့် အဓိကစမ်းသပ်ခြင်း ဖြစ်၏။ သင်သည် သင့်တာဝန်များကို ပြည့်မီစွာ ထမ်းဆောင်ခြင်းဖြင့် ဘုရားသခင်၏ အတည်ပြုခြင်းကို ရရှိပြီးသည်နှင့်တစ်ပြိုင်နက် နောက်တစ်ဆင့်က ချက်ချင်း အစပြုသည်။ ဘုရားသခင်က သင့်အား တရားစီရင်မှုနှင့် ပြစ်တင်ဆုံးမမှုကို စတင်၍ ခံစေမည်ဖြစ်သည်။ မည်သည့်အမှားများကို သင်ပြုလုပ်သည်ဖြစ်စေ ဆုံးမပဲ့ပြင်ခံရမည်။ ယင်းမှာ ဘုရားသခင်က သင့်အား အနီးကပ် စောင့်ကြည့်စစ်ဆေးရန် စတင်ပြီး သကဲ့သို့ဖြစ်သည်။ ဤသည်မှာ ကောင်းသောအရာဖြစ်၏။ ယင်းမှာ သင်သည် ဘုရားသခင်၏ အတည်ပြုခြင်းခံရပြီးပြီဟု ဆိုလိုသည်။ သင်၌ နောက်ထပ် အန္တရာယ် မရှိတော့သည့်အပြင် သင်သည် သိသာထင်ရှားစွာ ဆိုးယုတ်သော အပြုအမူများကို လုံးဝ ကျူးလွန်မည်မဟုတ်သည့် သင့်တော်မှန်ကန်သော လူစားမျိုးပင် ဖြစ်ပေသည်။ အဓိပ္ပာယ်တစ်မျိုးဖြင့်ဆိုလျှင် ဘုရားသခင်က သင့်ကို ကာကွယ်မည်ဖြစ်သည်။ နောက်တစ်မျိုးဖြင့် ပုဂ္ဂိုလ်ရေးအမြင်မှဆိုရလျှင် သင်ရောက်နေသည့်လမ်းကြောင်း၊ သင်၏ ဘဝပန်းတိုင်များနှင့် ဦးတည်ချက်တို့သည် မှန်သောလမ်းခရီး၌ အမြစ်တွယ်နေပြီးပြီ ဖြစ်သည်။ သင်သည် ဘုရားသခင်ကို စွန့်ခွာမည်မဟုတ်သကဲ့သို့ လမ်းကြောင်းလွဲမည် မဟုတ်ပေ။ ထို့နောက် ဘုရားသခင်သည် သင့်ကို စုံလင်စေမည်မှာ အသေအချာဖြစ်သည်။ ဤကောင်းချီးမင်္ဂလာသည် သင့်အပေါ်၌ရှိနေပြီဖြစ်သည်။ ထို့ကြောင့် လူတစ်ဦးသည် ဤကောင်းချီးကို ရရှိဖို့ ဆန္ဒရှိပြီး စုံလင်အောင်ပြုခံရခြင်း လမ်းကြောင်းကို လျှောက်ပါက ပထမဆုံးသတ်မှတ်ချက်မှာ မိမိ၏တာဝန်များနှင့်ပတ်သက်၍ ပြည့်မီသော ထမ်းဆောင်မှုကို ရရှိရန်ဖြစ်သည်။ ဘုရားသခင်နှင့် သမ္မာတရားအပေါ် သင်၏သဘောထားများကို နားလည်ရန်အလို့ငှာ ဘုရားအိမ်တော်၌ သင်၏ အမျိုးမျိုးသော ထမ်းဆောင်မှုများကိုသာမက သင့်ကို သူပေးသည့် လုပ်ငန်းများ၊ တာဝန်ပေးစေခိုင်းချက်များနှင့် အထူးတာဝန်များကို ဘုရားသခင်က စောင့်ကြည့်လေ့လာသည်။ ဤသဘောထားများအားဖြင့် ဘုရားသခင်သည် အတိအကျ မည်သည့်လမ်းကြောင်းအား သင်လျှောက်လှမ်းနေသည်ကို အကဲဖြတ်သည်။ သင်သည် သမ္မာတရားလိုက်စားနေသည့် လမ်းကြောင်းပေါ် ရောက်နေလျှင် သင်၏ တာဝန်များထမ်းဆောင်မှုက စံနှုန်းပြည့်မီမည်ဖြစ်ပြီး သင်သည် အသက်ဝင်ရောက်မှုနှင့် စိတ်သဘောထား ပြောင်းလဲမှုဆိုင်ရာ အတိုင်းအတာအမျိုးမျိုးကိုလည်း သေချာပေါက် ရှိလိမ့်မည်ဖြစ်သည်။ ဤအရာအားလုံးကို သင်၏ တာဝန်များထမ်းဆောင်ခြင်း ဖြစ်စဉ်အတွင်း ရရှိသည်။ ဘုရားသခင်က သင့်ကို သတ်သတ်မှတ်မှတ်ဖြင့် စုံလင်အောင်မပြုမီတွင် ဤအရာမှာ လူသား၏ ကြိုးစားအားထုတ်မှုအပေါ် အမှီပြုခြင်းဖြင့် သင်ရနိုင်သည့် အများဆုံးအတိုင်းအတာ ဖြစ်သည်။ ဘုရားသခင်၏ အလုပ်မပါဘဲ သင်သည် ဤအဆင့်ကိုသာ ရောက်ရှိနိုင်သည်။ ထို့ထက်ပိုရောက်အောင် ကြိုးစားခြင်းက ခက်ခဲပေမည်။ သင်သည် စိတ်ဓာတ်စွမ်းအားဖြင့် သင့်ကိုယ်သင် ချုပ်တည်းခြင်း၊ ဒုက္ခကို သည်းခံခြင်း၊ အဖိုးအခများပေးခြင်း၊ စွန့်လွှတ်ခြင်း၊ စိတ်ခံစားချက်များကို ပြုပြင်ခြင်း၊ လောကကို ကျောခိုင်းခြင်း၊ ဆိုးယုတ်‌သော ရေပန်းစားမှုများကို သတိပြုမိခြင်း၊ ဇာတိပကတိကို ပုန်ကန်ခြင်း၊ တာဝန်ကို သစ္စာစောင့်သိစွာ ထမ်းဆောင်ခြင်း၊ ပိုင်းခြားသိမြင်ခြင်းနှင့် လူသားနောက် မလိုက်လျှောက်ခြင်းတို့ကဲ့သို့သော သင်၏နည်းစနစ်များနှင့် လူသား၏ လုပ်နိုင်စွမ်းအတွင်း၌ ရှိသည့်အရာကို ဖြစ်မြောက်ရန်အတွက် သင့်ကိုယ်သင့်အပေါ်သာ အမှီပြုနိုင်သည်။ ဤအရာများအားလုံးကို ရရှိပြီးသောအခါ သင်သည် ဘုရားသခင်၏ စုံလင်အောင်ပြုခြင်းခံရရန် အရည်အချင်း ပြည့်မီနေပြီဖြစ်သည်။ ဘုရားသခင်သည် အခြေခံအားဖြင့် လူသားများ ဖြစ်မြောက်နိုင်သည့်အရာကို ဝင်မစွက်ပေ။ သူသည် သင့်ကို သမ္မာတရားဖြင့် အဆက်မပြတ် ထောက်ပံ့ပေးသည်၊ သင့်ကို အဆက်မပြတ် ရေလောင်းပေးသည်၊ သမ္မာတရားကို နားလည်အောင် သင့်ကို ထောက်ခံအားပေးသည်၊ သမ္မာတရားကို လက္ခဏာသွင်ပြင် အမျိုးမျိုးဖြင့် မည်သို့သဘောပေါက်နားလည်ရမည်နှင့် သမ္မာတရားစစ်မှန်မှုများထဲသို့ မည်သို့ဝင်ရောက်ရမည်ကို ပြောပြသည်။ သင်သည် ဤအရာများကို နားလည်ပြီး ဝင်‌ရောက်ပြီးသည်နှင့်တစ်ပြိုင်နက် ဘုရားသခင် သင့်ကို အရည်အချင်းပြည့်မီကြောင်း တရားဝင် အသိအမှတ်ပြုမှု ပေးမည်ဖြစ်ပြီး ကယ်တင်ခံရခြင်းနှင့်ဆိုင်သည့် သင်၏အခွင့်အရေးမှာ ၈၀ ရာခိုင်နှုန်းဖြစ်မည်ဖြစ်သည်။ သို့ရာတွင် ၈၀ ရာခိုင်နှုန်း မရောက်မီ သင်၏ စွမ်းအားနှင့် ကြိုးစားအားထုတ်မှု ရှိသမျှကို ရင်းနှီးမြှုပ်နှံရမည်။ ဤဘဝကို အချည်းနှီးနေထိုင်၍ မရပေ။ လူအချို့က “ကျွန်ုပ်သည် ယခုဆို နှစ်ပေါင်းနှစ်ဆယ်တိုင်တိုင် ဘုရားသခင်ကို ယုံကြည်လာခဲ့ပြီ။ ကျွန်ုပ်၏စွမ်းအင်ရှိသမျှကို ရင်းနှီးထားပြီးပြီလော” ဟု ဆိုကြသည်။ ဤအရာကို နှစ်ကာလအရေအတွက်ဖြင့် မတိုင်းတာပေ။ လူအချို့က “ကျွန်ုပ်သည် ဘုရားသခင်ကို ယခုဆိုလျှင် ငါးနှစ်ကြာ ယုံကြည်လာခဲ့ပြီး သမ္မာတရားအချို့ကို နားလည်လာခဲ့ပြီဖြစ်သည်။ မိမိ၏တာဝန်ကို ပြည့်မီစွာ မည်သို့လုပ်ဆောင်ရမည်ကို သိပြီး ဤဦးတည်ချက်အတိုင်း ကြိုးပမ်းအားထုတ်နေသည်။ ယခုတွင် နည်းလမ်းအချို့ကို သိပြီး ကျွန်ုပ်၏ စိတ်နှလုံးထဲ၌ အတော်ပင် ငြိမ်းအေးပြီး စိတ်ချမ်းသာပြီဟု ထင်ရသည်” ဟု ဆိုကြသည်။ ဤစိတ်ခံစားမှုက အခြေခံအားဖြင့် တိကျမှန်ကန်သော်လည်း ယင်းက သင်သည် ကယ်တင်ခံရခြင်းနှင့် ပတ်သက်၍ ၈၀ ရာခိုင်နှုန်း ရှိပြီဟု ဆိုလိုသလော။ မဆိုလိုပေ။ သင်သည် အမှန်တကယ် မည်မျှရောက်ရှိထားပြီနည်း။ ၁၀ မှ ၁၅ ရာခိုင်နှုန်းကြားထဲ ဖြစ်သည်။ တာဝန်ကို ပြည့်မီစွာ ဖြည့်ဆည်းခြင်းဖြစ်စဉ်၌ သင်သည် ကြိမ်ဖန်များစွာ ပြုပြင်ခံရခြင်းကို တွေ့ကြုံရဦးမည် ဖြစ်သောကြောင့်ပင်။ အခြေအနေများစွာကို တွေ့ကြုံရမည်ဖြစ်သည်။ အပြုသဘောဆောင်သော အပိုင်းမှကြည့်လျှင် ဤအခြေအနေများ၌ ဘုရားသခင်သည် သင့်အား အတော်ပင် ထိတွေ့ခံစားစေမည် ဖြစ်သည်။ ဤလူများ၊ အဖြစ်အပျက်များနှင့် အမှုအရာများအား ထိတွေ့စေခြင်းဖြစ်စဉ်တွင် ဆိုလိုသည်မှာ လက်တွေ့ကျသော ဤအခြေအနေများတွင် ဘုရားသခင်က သင့်အား သမ္မာတရားအချို့ကို နားလည်ခွင့်ပြုသည်။ သူက သင့်အား အဘယ့်ကြောင့် ဤလူများ၊ အဖြစ်အပျက်များနှင့် အမှုအရာများမှတစ်ဆင့် သမ္မာတရားများကို နားလည်ခွင့်ပြုသနည်း။ အကယ်၍ သင်သည် ဤအတွေ့အကြုံများကို မဖြတ်သန်းပါက သင်၏ သမ္မာတရားနားလည်ခြင်းသည် စကားလုံးများ၊ အယူဝါဒများနှင့် ဆောင်ပုဒ်များအဆင့်၌ ထာဝရ ဆက်ရှိနေမည်ဖြစ်သည်။ အသက်တာတွင် အခြေအနေအမျိုးမျိုးကို တွေ့ကြုံပြီးသည်နှင့် တစ်ပြိုင်နက် ယခင်က သင်နားလည်လာခဲ့သည့် သို့မဟုတ် သင့်မှတ်ဉာဏ်ထဲ၌ သဘောပေါက်လာနိုင်ပြီး အပြည့်အဝ သိနားလည်နိုင်သည့် ထိုအယူဝါဒများက စစ်မှန်မှုတစ်မျိုး ဖြစ်လာမည်ဖြစ်သည်။ ဤစစ်မှန်မှုမှာ သမ္မာတရား၏ လက်တွေ့ကျသောအပိုင်း ဖြစ်ပြီး ယင်းမှာ သင်နားလည်သင့်သည့်အပြင် ဝင်ရောက်သင့်သည့် အရာပင် ဖြစ်၏။

လူတစ်ဦးသည် သူ၏တာဝန်အား ပြည့်မီစွာ ထမ်းဆောင်ခြင်းနှင့် ဆိုင်သည့် စံနှုန်းကို မပြည့်မီရသေးသောအခါ သူ၏ ကယ်တင်ခံရခြင်း၏ အလားအလာများမှာ အဘယ်နည်း။ အများဆုံး ၁၀ မှ ၁၅ ရာခိုင်နှုန်းကြားထဲ၌ ရှိသည်။ အဘယ့်ကြောင့်ဆိုသော် သူသည် သမ္မာတရားကို နားမလည်သည့်အပြင် စစ်မှန်သော ကျိုးနွံနာခံမှု လုံးလုံးလျားလျား မရှိနိုင်သောကြောင့် ဖြစ်သည်။ သမ္မာတရားကို နားမလည်သော လူတစ်ဦးသည် စည်းမျဉ်းများနှင့်အညီ ပြုမူလုပ်ဆောင်နိုင်သလော။ သူသည် သူ၏တာဝန်ကို အလေးအနက်၊ တာဝန်သိသိ ခံယူနိုင်သလော။ လုံးဝ မခံယူနိုင်ပေ။ သမ္မာတရားကို နားမလည်သောသူတို့ အားလုံးသည် ၎င်းတို့၏ ကိုယ်ပိုင်ဆန္ဒအတိုင်း ပြုမူလုပ်ဆောင်ကြသည်၊ အမှုအရာများကို ဝတ်ကျေတမ်းကျေ ပုံစံဖြင့် ပြုလုပ်ကြသည်၊ အတ္တဆန်သော ကြံရွယ်ချက်များစွာ၌ ရောထွေးကြပြီး မိမိတို့၏ကိုယ်ပိုင် ဦးစားပေးမှုများကို အခြေခံ၍ ပြုမူလုပ်ဆောင်ကြသည်။ သင်သည် အယူဝါဒများစွာကို ပြောနိုင်ပြီး အယူအဆသဘောတရားများနှင့် ဆောင်ပုဒ်များကို ကရားရေလွှတ် တတွတ်တွတ်ပြောနိုင်လျှင်ပင် ယင်းက သင်၌ သမ္မာတရား စစ်မှန်မှုရှိသည်ဟု မဆိုလိုပေ။ ထို့ကြောင့် သင်၏ ကယ်တင်ခံရခြင်း အခွင့်အရေးများက မမြင့်မားပေ။ စစ်မှန်သော ကယ်တင်ခြင်းကို ရရှိဖို့နှင့် စာတန်၏ စွမ်းအားမှ လွတ်မြောက်ပြီး ဘုရားသခင်၏ နှုတ်ကပတ်တော်ဖြင့် အသက်ရှင်ဖို့အတွက် နောက်တစ်ဆင့်မှာ သမ္မာတရားအမျိုးမျိုးထဲ၌ ကြိုးစားအားထုတ်မှု ပြုရန်ဖြစ်သည်။ ဤကြိုးစားအားထုတ်မှု၏ ရည်ရွယ်ချက်မှာ အဘယ်နည်း။ ယင်းမှာ သမ္မာတရားစစ်မှန်မှုထဲသို့ ပို၍ တိကျမှန်ကန်စွာနှင့် ပို၍ ခိုင်ခိုင်ခံ့ခံ့ ဝင်ရောက်ဖို့ ဖြစ်သည်။ သမ္မာတရားထဲသို့ ဝင်ရောက်ပြီးသောအခါမှသာ သင့်အသက်တာအတွက် လမ်းကြောင်းမှန်ပေါ် စတင်တက်ရောက်နိုင်သည်။ အကယ်၍ သင်သည် အယူဝါဒများနှင့် ဆောင်ပုဒ်များအား မည်သို့တတွတ်တွတ်ပြောရမည်ကိုသာ သိပြီး တာဝန်ထမ်းဆောင်ခြင်းနှင့်ပတ်သက်သည့် သမ္မာတရားစည်းမျဉ်းများကို သဘောမ‌ပေါက်သည့်အပြင် ကိုယ်ပိုင်စိတ်ကူးပေါက်ရာများကို အခြေခံ၍ မဆင်မခြင် ပြုမူလုပ်ဆောင်နိုင်စွမ်းပင် ရှိပါက သင်၌ သမ္မာတရားစစ်မှန်မှု ကင်းမဲ့ပေ၏။ ထို့ပြင် သင်သည် များစွာ အလှမ်းဝေးနေသေးသည်။ လူတစ်ဦးသည် သူ၏တာဝန်ကို ထမ်းဆောင်နေစဉ် အမှုအရာများစွာ တွေ့ကြုံထားပြီး သမ္မာတရားကို နားမလည်ကြောင်းသာမက အဘယ်မျှများစွာ ကင်းမဲ့နေကြောင်းကိုပါ သဘော‌ပေါက်ပြီးနောက်၌ သမ္မာတရားကို စတင်၍ ကြိုးစားအားထုတ်လေသည်။ တဖြည်းဖြည်းဖြင့် သူသည် အယူဝါဒများနှင့် ဆောင်ပုဒ်များကို တတွတ်တွတ်ပြောခြင်းမှသည် စစ်မှန်သော သိနားလည်ခြင်း၊ သမ္မာတရားအား တိကျမှန်ကန်စွာ လက်တွေ့လုပ်ဆောင်ခြင်းနှင့် ဘုရားသခင်အား အမှန်တကယ် ကျိုးနွံနာခံခြင်းဆီသို့ ပြောင်းလဲသွားသည်။ ဤနည်းအားဖြင့် ကယ်တင်ခြင်းခံရမည်ဟူသည့် သူ၏မျှော်လင့်ချက်က တိုးပွားလာပြီး အလားအလာ ပို၍မြင့်မားလာသည်။ ဤတိုးပွားမှုက မည်သည့်အရာကို အခြေခံသနည်း။ (ယင်းသည် သမ္မာတရားကို သူနားလည်သည့် အတိုင်းအတာကို အခြေခံပါသည်။) သမ္မာတရားကို လူတစ်ဦး နားလည်သည့် အတိုင်းအတာသည် နက်နဲသော နားလည်မှုဖြစ်စေ၊ အပေါ်ယံဆန်သော နားလည်မှုဖြစ်စေ အရေးကြီးဆုံးအချက် မဟုတ်ပေ။ လူတစ်ဦးသည် သမ္မာတရားကို နားလည်ပြီးသည့်နောက်တွင် သမ္မာတရားကို လက်တွေ့လုပ်ဆောင်နိုင်ခြင်း ရှိမရှိ၊ သမ္မာတရား စစ်မှန်မှုထဲသို့ ဝင်ရောက်ခြင်းကို စွမ်းဆောင်ရရှိနိုင်ခြင်း ရှိမရှိက အရေးအကြီးဆုံးဖြစ်၏။ သမ္မာတရားကို လက်တွေ့လုပ်ဆောင်ခြင်းဖြင့်သာ ယင်းကို သင်နားလည်နိုင်သည်။ သမ္မာတရားကို သင်လက်တွေ့မလုပ်ဆောင်လျှင် ယင်းကို မည်သည့်အခါမျှ နားလည်မည်မဟုတ်ချေ။ စကားများနှင့် အယူဝါဒများကို နားလည်ရုံသက်သက် နားလည်ခြင်းသည် သမ္မာတရားအား နားလည်ခြင်းနှင့် မတူညီပေ။ သမ္မာတရားကို သင် လက်တွေ့လုပ်ဆောင်လေ၊ စစ်မှန်မှု ပို၍ရှိလေ၊ သင် ပို၍ ပြောင်းလဲလေဖြစ်ပြီး သမ္မာတရားကို ပို၍ကောင်းစွာ နားလည်လေ ဖြစ်သည်။ သို့ဖြစ်ရာ ကယ်တင်ခံရမည်ဟူသည့် သင်၏ မျှော်လင့်ချက်မှာ ဤနည်းအတိုင်းပင် တိုးပွားလာမည်ဖြစ်သည်။ သင်၏ တာဝန်များကို ထမ်းဆောင်ခြင်း ဖြစ်စဉ်တွင် အပြုသဘောဆောင်သော အပိုင်း၌ သင်သည် မိမိ၏တာဝန်များကို မှန်ကန်သောပုံစံဖြင့် သဘောထားပြုမူနိုင်ကာ အခြေအနေများကို ရင်ဆိုင်ရပါစေ ယင်းတို့ကို မည်သည့်အခါမျှ မစွန့်လွှတ်ပါက၊ ထို့ပြင် အခြားသူများက ယုံကြည်ခြင်းပျောက်ဆုံး၍ ၎င်းတို့၏ တာဝန်များအား ထမ်းဆောင်ခြင်းကို ရပ်တန့်လိုက်သည့် အချိန်တွင်ပင် သင်သည် မိမိ၏ တာဝန်များကို မြဲမြံစွာ ထိန်းသိမ်းနေဆဲဖြစ်ပြီး ယင်းတို့ကို အစမှအဆုံး မည်သည့်အခါမျှ မစွန့်လွှတ်ဘဲ သင်၏တာဝန်များအပေါ် အဆုံးတိုင်အောင် ဆက်လက်၍ တည်ကြည်ခိုင်မာပြီး သစ္စာစောင့်သိနေလျှင် သင်သည် သင်၏တာဝန်များကို တာဝန်များအဖြစ် အမှန်တကယ် သ‌ဘောထားပြုမူနေပြီး အပြည့်အဝ သစ္စာစောင့်သိခြင်းကို လက်တွေ့ပြသနေသည်။ သင်သည် ဤစံနှုန်းကို ပြည့်မီနိုင်လျှင်၊ သင်၏ တာဝန်များအား အခြေခံအားဖြင့် စံနှုန်းပြည့်မီအောင် ထမ်းဆောင်လာပြီးဖြစ်၏။ ဤသည်မှာ အပြုသဘောဆောင်သော အပိုင်း၌ ရှိနေပြီဖြစ်သည်။ သို့ရာတွင် ဤစံနှုန်းကို မရောက်မီ အပျက်သဘောဆောင်သော အပိုင်းတွင် လူတစ်ဦးသည် စုံစမ်းသွေးဆောင်ခြင်းအမျိုးမျိုးကို ခါးစည်းခံနိုင်ရမည်။ လူတစ်ဦးသည် မိမိ၏တာဝန်ထမ်းဆောင်နေစဉ်အတွင်း စုံစမ်းသွေးဆောင်မှုများကို ခါးစည်းမခံနိုင်သဖြင့် မိမိ၏တာဝန်ကို စွန့်ပစ်ပြီး ထွက်ပြေးကာ တာဝန်အပေါ် သစ္စာဖောက်သည့်အခါ ယင်းက မည်သည့်ပြဿနာမျိုး ဖြစ်သနည်း။ ယင်းက ဘုရားသခင်ကို သစ္စာဖောက်ခြင်းသဘော သက်ရောက်သည်။ ဘုရားသခင်၏ တာဝန်ပေးစေခိုင်းချက်အား သစ္စာဖောက်ခြင်းသည် ဘုရားသခင်အား သစ္စာဖောက်ခြင်း ဖြစ်သည်။ ဘုရားသခင်ကို သစ္စာဖောက်သည့် လူတစ်ဦးသည် ကယ်တင်ခြင်း ခံရနိုင်သေးသလော။ ဤလူသည် ဇာတ်သိမ်းသွားပြီဖြစ်သည်။ မျှော်လင့်ချက်တစ်ခုလုံး ဆုံးရှုံးသွားပြီး ယခင်က ထိုလူ ထမ်းဆောင်ခဲ့သော တာဝန်များမှာ အလုပ်လုပ်ပေးခြင်းသက်သက်သာ ဖြစ်သွားကာ ယင်းက သူ၏သစ္စာဖောက်ခြင်းနှင့်အတူ စုပ်စမြုပ်စပျောက်ကွယ်သွားလေသည်။ ထို့ကြောင့် မိမိ၏တာဝန်အား မြဲမြံစွာ ထိန်းသိမ်းထားဖို့ ပဓာနကျလေသည်။ ထိုသို့ပြုခြင်းဖြင့် မျှော်လင့်ချက် ရှိသည်။ မိမိ၏တာဝန်ကို သစ္စာရှိစွာ ကောင်းကောင်းမွန်မွန် ဖြည့်ဆည်းခြင်းဖြင့် လူတစ်ဦးသည် ကယ်တင်ခြင်းကို ခံရနိုင်ပြီး ဘုရားသခင်၏ အသိအမှတ်ပြုခြင်းကို ရယူနိုင်သည်။ မိမိ၏တာဝန်အား မြဲမြံစွာ ထိန်းသိမ်းထားခြင်းတွင် အခက်အခဲဆုံး အပိုင်းဖြစ်သည်ဟု လူတိုင်း မြင်ကြသည်မှာ မည်သည့်အပိုင်း ဖြစ်သနည်း။ ယင်းမှာ စုံစမ်းသွေးဆောင်ခြင်းကို ရင်ဆိုင်ရသောအခါ ခိုင်မာစွာ ရပ်တည်နိုင်ခြင်းရှိမရှိပင် ဖြစ်သည်။ ဤစုံစမ်းသွေးဆောင်မှုများ၌ မည်သည့်အရာများ ပါဝင်သနည်း။ ငွေ၊ အဆင့်အတန်း၊ ချစ်ရေးချစ်ရာထုံးဖွဲ့မှုများ၊ ခံစားချက်များပင်ဖြစ်၏။ အခြားမည်သည့်အရာ ရှိ‌သေးသနည်း။ တာဝန်အချို့က အသက်ကို အန္တရာယ်ဖြစ်စေသည်အထိပင် အန္တရာယ်များကို ယူဆောင်လာပြီး ထိုကဲ့သို့သော တာဝန်များအား ထမ်းဆောင်ခြင်းသည် အဖမ်းခံရခြင်းနှင့် ထောင်ချခံရခြင်း သို့မဟုတ် သေသည်အထိ နှိပ်စက်ညှဉ်းပန်းခံရခြင်းတို့ကိုပင် အကျိုးဆက်ဖြစ်ပေါ်စေခဲ့မည်ဆိုလျှင် သင်သည် သင့်တာဝန်ကို ထမ်းဆောင်နိုင်ဦးမည်လော။ သင်သည် မဆုတ်မနစ် လုံ့လထုတ်နိုင်မည်လော။ ဤစုံစမ်းသွေးဆောင်မှုများကို အလွယ်တကူ ကျော်လွှားနိုင်ရန်ဟူသည်မှာ မိမိအနေဖြင့် သမ္မာတရားကို လိုက်စားခြင်းရှိမရှိအပေါ် မူတည်သည်။ ယင်းမှာ သမ္မာတရားကို လိုက်စားနေစဉ် ဤစုံစမ်းသွေးဆောင်မှုများကို တဖြည်းဖြည်းချင်း ပိုင်းခြားသိမြင်ပြီး သတိပြုမိရန်၊ ယင်းတို့၏ အနှစ်သာရနှင့် ယင်းတို့၏နောက်ကွယ်မှ စာတန်၏ လှည့်ကွက်များကို သတိပြုမိရန်အတွက် မိမိ၏ အစွမ်းအစပေါ် မူတည်သည်။ ယင်းက မိမိ၏ကိုယ်ပိုင် ဖောက်ပြန်ပျက်စီးသော စိတ်သဘောထားများ၊ မိမိ၏ သဘာဝအနှစ်သာရနှင့် မိမိ၏ အားနည်းချက်များအား သတိပြုမိရန်ကိုလည်း တောင်းဆိုသည်။ လူတစ်ဦးသည် သူ့အနေဖြင့် ဤစုံစမ်းသွေးဆောင်မှုများကို ကြံ့ကြံ့ခံနိုင်ရန်အတွက် သူ့အား ကာကွယ်ဖို့ ဘုရားသခင်အား အဆက်မပြတ်လည်း တောင်းဆိုရမည်။ လူတစ်ဦးသည် ယင်းတို့ကို ကြံ့ကြံ့ခံနိုင်ပြီး မည်သည့်အခြေအနေ၌မျှ သစ္စာဖောက်ခြင်းမရှိဘဲ သို့မဟုတ် ထွက်ပြေးခြင်းမရှိဘဲ တာဝန်ကို မြဲမြံစွာ ထိန်းသိမ်းထားနိုင်လျှင် ကယ်တင်ခံရနိုင်ခြေမှာ ၅၀ ရာခိုင်နှုန်း ရောက်ရှိလေသည်။ ဤ ၅၀ ရာခိုင်နှုန်းမှာ အလွယ်တကူ ရရှိနိုင်သလော။ အဆင့်တစ်ခုစီတိုင်းသည် စိန်ခေါ်မှုတစ်ခုဖြစ်ပြီး ကြီးမားသော အန္တရာယ်နှင့် အပြည့်ဖြစ်၏။ ယင်းကို ရရှိရန် မလွယ်ကူချေ။ သမ္မာတရား လိုက်စားခြင်းကို အလွန်ခက်ခဲသည်ဟု ရှုမြင်သဖြင့် ဘဝသည် အလွန်ပင် ခြေကုန်လက်ပန်းကျစေသည်ဟု ခံစားပြီး သေသွားဖို့ လိုလားမည့်လူများ ရှိသလော။ မည်ကဲ့သို့သော လူစားမျိုးက ဤပုံစံအတိုင်း ခံစားရသနည်း။ ဤသည်မှာ မယုံကြည်သူများ ခံစားသည့်ပုံဖြစ်၏။ ရှင်သန်ဖို့သက်သက်ဆိုလျှင် လူတို့သည် ဦးနှောက်ခြောက်အောင် စဉ်းစားနိုင်ကြသည်၊ မည်သည့် အခက်အခဲမဆို သည်းခံနိုင်ကြပြီးလျှင် ဘေးဒုက္ခများထဲတွင် ဘဝကို ကျားကုတ်ကျားခဲ ဖက်တွယ်ထားနိုင်ကြသေးကာ ၎င်းတို့၏ နောက်ဆုံးထွက်သက်အထိ အရှုံးမပေးကြပေ။ အကယ်၍ ၎င်းတို့သည် ဘုရားသခင်ကို ယုံကြည်ခဲ့ပြီး သမ္မာတရားကို ဤသို့သော အားမာန်မျိုးဖြင့် လိုက်စားခဲ့လျှင် ရလဒ်များကို အသေအချာ ရရှိကြမည် ဖြစ်သည်။ အကယ်၍ လူတို့သည် သမ္မာတရားကို မချစ်သည့်အပြင် ယင်းအတွက် ကြိုးပမ်းအားထုတ်လိုစိတ် မရှိပါက ၎င်းတို့သည် အသုံးမကျသူများ ဖြစ်ကြပေ၏။ သမ္မာတရားအား လိုက်စားမှုသည် လူ့ကြိုးစားအားထုတ်မှုသက်သက်ဖြင့် ရရှိနိုင်သည့် အရာတစ်ခု မဟုတ်ပေ။ ယင်းက သန့်ရှင်းသော ဝိညာဉ်တော်၏ အလုပ်နှင့် ပေါင်းစပ်ထားသည့် လူ့ကြိုးစားအားထုတ်မှု လိုအပ်သည်။ ယင်းက ဘုရားသခင်အနေဖြင့် လူတို့အား စမ်းသပ်ဖို့နှင့် စစ်ဆေးဖို့အတွက် အခြေအနေအမျိုးမျိုးကို စီစဉ်ညွှန်ကြားရန်နှင့် သန့်ရှင်းသော ဝိညာဉ်တော်အနေဖြင့် ၎င်းတို့အား ဉာဏ်အလင်းပေးရန်၊ အလင်းပေးရန်နှင့် လမ်းညွှန်ရန် လိုအပ်သည်။ သမ္မာတရားကို ရရှိဖို့အတွက် လူတစ်ဦး ခံစားရသည့် ဒုက္ခဆင်းရဲသည် လုံးလုံးလျားလျား အကျိုးအကြောင်းခိုင်လုံပေသည်။ တောင်ထိပ်များကို ကုတ်ကတ်တက်ဖို့ မိမိတို့၏အသက်ကို ရင်းရသော တောင်တက်သမားများကဲ့သို့ ၎င်းတို့သည် မိမိတို့၏အသက်များကို အရဲစွန့်ရသည်အထိပင် ကန့်သတ်ချက်များကို စိန်ခေါ်ရန်အတွက် မိမိတို့၏ ရှာဖွေမှုတွင် အခက်အခဲကို မကြောက်ရွံ့ကြပေ။ ဘုရားသခင်ကို ယုံကြည်ခြင်းနှင့် သမ္မာတရားကို ရရှိခြင်းသည် တောင်တက်ခြင်းထက် ပို၍ ခက်ခဲသလော။ ကောင်းချီးမင်္ဂလာများကို အလိုရှိသော်လည်း ဒုက္ခဆင်းရဲ မခံစားလိုသောသူတို့မှာ မည်သို့သော လူစားမျိုးများ ဖြစ်သနည်း။ ၎င်းတို့သည် အသုံးမကျသောသူများ ဖြစ်၏။ စိတ်ဓာတ်စွမ်းအားမပါဘဲ သမ္မာတရားကို လိုက်စားခြင်းနှင့် ရရှိခြင်း မရှိနိုင်ပေ။ ယင်းကို ဒုက္ခဆင်းရဲခံစားနိုင်စွမ်း မရှိဘဲ မရပေ။ ယင်းကို ရရှိဖို့အတွက် အဖိုးအခပေးရမည်ဖြစ်သည်။

ပြည့်မီခြင်းနှင့်ဆိုင်သည့် အဓိပ္ပာယ်ဖွင့်ဆိုချက်၊ ပြည့်မီဖို့အတွက် စံချိန်စံညွှန်း၊ ပြည့်မီဖို့အတွက် ဤစံချိန်စံညွှန်းကို ဘုရားသခင်က အဘယ့်ကြောင့် သတ်မှတ်ထားသည်ဟူသော အကြောင်းရင်း၊ မိမိ၏တာဝန်အား ပြည့်မီစွာ ထမ်းဆောင်ခြင်းနှင့် အသက်ဝင်ရောက်မှုတို့ကြားမှ ဆက်စပ်မှုအပြင် ပြည့်မီသော တာဝန်ထမ်းဆောင်မှုဆိုင်ရာ သမ္မာတရားနှင့် ဆက်စပ်သည့် ထိုကဲ့သို့သော အခြားသော အခြေခံအကြောင်းများကို လူတို့ နားလည်လာကြပြီဖြစ်သည်။ ထို့နောက် ၎င်းတို့သည် မည်သည့်အချိန်ဖြစ်စေ၊ မည်သည့်နေရာဖြစ်စေ၊ လက်မလျှော့ဘဲ မိမိတို့၏တာဝန်ကို မြဲမြံစွာ ထမ်းဆောင်နိုင်ပြီး စုံစမ်းသွေးဆောင်မှုအမျိုးမျိုးကို ကြံ့ကြံ့ခံနိုင်သည့်အပြင် မိမိတို့အတွက် ဘုရားသခင်စီစဉ်ပေးသည့် မတူညီသော အခြေအနေများအားလုံး၌ ဘုရားသခင် သတ်မှတ်သည့် အမျိုးမျိုးသော သမ္မာတရားအားလုံးကို သိကျွမ်းခြင်းနှင့် ယင်းတို့ထဲသို့ ဝင်ရောက်မှုကို သဘောပေါက်နားလည်ပြီး ရရှိနိုင်ပါက ဘုရားသခင်၏အမြင်၌ မိမိတို့သည် အခြေခံအားဖြင့် ပြည့်မီခြင်းကို ရရှိထားပြီဖြစ်သည်။ လူတစ်ဦး၏တာဝန်အား ထမ်းဆောင်ရာ၌ ပြည့်မီခြင်းကို ရရှိရန် အခြေခံအကြောင်းရင်း သုံးခုရှိသည်။ ပထမမှာ မိမိတို့၏တာဝန်အပေါ် မှန်ကန်သော သဘောထားရှိခြင်းနှင့် မည်သည့်အချိန်၌မဆို မိမိတို့၏တာဝန်အား စွန့်ပစ်၍မထားခြင်း ဖြစ်သည်။ ဒုတိယမှာ မိမိတို့ တာဝန်ထမ်းဆောင်စဉ် စုံစမ်းသွေးဆောင်မှု အမျိုးမျိုးကို ကြံ့ကြံ့ခံနိုင်ခြင်းနှင့် မမှောက်မှားခြင်း ဖြစ်သည်။ တတိယမှာ မိမိတို့ တာဝန်ထမ်းဆောင်စဉ် သမ္မာတရား၏ လက္ခဏာသွင်ပြင်တိုင်းကို နားလည်နိုင်ခြင်းနှင့် စစ်မှန်မှုထဲသို့ ဝင်ရောက်နိုင်ခြင်း ဖြစ်သည်။ လူတို့သည် ဤအရာသုံးခုကို ပြီးမြောက်‌အောင်မြင်ကာ အဆင့်မီထားပြီးပါက တရားစီရင်ခြင်း၊ ပြစ်တင်ဆုံးမခြင်းနှင့် စုံလင်အောင်အပြုခံရခြင်းအား လက်ခံဖို့အတွက် ပထမဆုံး လိုအပ်ချက်ဖြစ်သည့် မိမိ၏တာဝန်အား ပြည့်မီစွာ ထမ်းဆောင်ခြင်းကို ပြည့်စုံစေပြီး ဖြစ်လိမ့်မည်။

ပြည့်မီသော တာဝန်ထမ်းဆောင်မှုနှင့် စပ်လျဉ်း၍ “ပြည့်မီသည်” ဟူသော အသုံးအနှုန်းနှင့်ပတ်သက်သည့် အကြောင်းအရာ အနည်းငယ်ကို ယခင်က ဆွေးနွေးခဲ့ကြပြီ ဖြစ်သည်။ ယခင်ဆွေးနွေးချက်များတွင် “ပြည့်မီသည်” ဟူသည်ကို အခြေခံအားဖြင့် မည်ကဲ့သို့ အဓိပ္ပာယ်ဖွင့်ဆိုခဲ့သနည်း။ (စည်းမျဉ်းများအတိုင်း ပြုမူလုပ်ဆောင်ခြင်းအဖြစ် ဖွင့်ဆိုခဲ့သည်။) ယနေ့ ဆွေးနွေးသည့် “ပြည့်မီခြင်း” သည် လူသားအတွက် ဘုရားသခင်၏ ရည်ရွယ်ချက်များနှင့် ဘုရားသခင် တောင်းဆိုသော စံချိန်စံညွှန်းများအထိ ဝင်ရောက်ပြီးဖြစ်သည်။ လူတို့သည် မိမိတို့၏တာဝန်ကို ပြည့်မီသော စံချိန်စံညွှန်းရောက်အောင် ထမ်းဆောင်ဖို့အတွက် ဘုရားသခင် အဘယ့်ကြောင့် သတ်မှတ်ထားသနည်း။ ဤသည်မှာ လူတို့အား ကယ်တင်ဖို့ ဘုရားသခင်၏ ရည်ရွယ်ချက်အပြင် လူတို့အား ကယ်တင်ခြင်း၊ စုံလင်စေခြင်းအတွက် သူ၏ စံချိန်စံညွှန်းများနှင့် ဆက်စပ်လေသည်။ အကယ်၍ သင်သည် သင်၏ တာဝန်ထမ်းဆောင်ရာ၌ ပြည့်မီခြင်းကို မရရှိလျှင် ဘုရားသခင်က သင့်ကို စုံလင်အောင်ပြုမည် မဟုတ်ပေ။ ယင်းမှာ ဘုရားသခင်အနေဖြင့် လူတို့ကို စုံလင်အောင်ပြုဖို့ရန် အ‌ရေးပါဆုံးသော သတ်မှတ်ချက်ဖြစ်သည်။ ထို့အတွက်ကြောင့် လူတစ်ဦးသည် ဘုရားသခင်၏ စုံလင်အောင်အပြုခံရနိုင်ခြင်း ရှိမရှိမှာ သူ၏တာဝန်ထမ်းဆောင်မှု ပြည့်မီခြင်းရှိမရှိအပေါ် အရေးတကြီး မူတည်၏။ သင်၏ တာဝန်ထမ်းဆောင်မှုမှာ မပြည့်မီလျှင် လူတို့အား စုံလင်အောင်ပြုခြင်းဟူသည့် ဘုရားသခင်၏ အလုပ်သည် သင်နှင့်မဆိုင်ပေ။ ယခုတွင် လူအချို့သည် ၎င်းတို့၏ တာဝန်ထမ်းဆောင်ရာတွင် မှန်ကန်သော လမ်းကြောင်းပေါ်၌ ရှိကြပြီး ၎င်းတို့၏ ဦးတည်ချက်မှာလည်း မှန်ကန်သည်။ သို့သော် ၎င်းတို့ကို မိမိတို့၏တာဝန်များအား ပြည့်မီစွာ ထမ်းဆောင်နေသည်ဟု ယူဆ၍ မရသေးချေ။ အဘယ့်ကြောင့်နည်း။ လူတို့က သမ္မာတရားနှင့်ပတ်သက်၍ အနည်းငယ်သာ နားလည်ကြသောကြောင့် ဖြစ်သည်။ ယင်းမှာ အိမ်ထောင့်တာဝန်များအတွက် မိမိတို့၏ မိဘများနှင့် ဝိုင်းလုပ်လိုသော်လည်း ထိုသို့ပြုရန်အတွက် ရင့်ကျက်မှု ရှိကောင်းရှိမည် မဟုတ်သည့် ကလေးငယ်အချို့နှင့် တူ၏။ ၎င်းတို့သည် မည်သည့်အဆင့်တွင် အိမ်ထောင့်တာဝန်အချို့ကို အမှန်တကယ် ဝိုင်းလုပ်ဖို့ ရင့်ကျက်မှု ရှိမည်နည်း။ ယင်းမှာ လူကြီးများကို မပူပန်စေဘဲ အရာအချို့ကို လုပ်ဆောင်နိုင်သည့်အချိန် ဖြစ်သည်။ ထို့နောက် ၎င်းတို့သည် အိမ်ထောင့်တာဝန်များ၌ ဝိုင်းလုပ်နိုင်ပြီး ယင်းမှာ ၎င်းတို့ လုပ်ဆောင်နိုင်သည့်အချိန် ဖြစ်သည်။ ယခုတွင် သင်သည် အမှုအရာအချို့ကို ပြုလုပ်နိုင်သော်လည်း သင်နားလည်သည့် သမ္မာတရားက ပေါ့တန်လွန်းသောကြောင့်၊ သင်လက်တွေ့လုပ်ဆောင်နိုင်သည့် သမ္မာတရားက နည်းလွန်းသောကြောင့်၊ ထို့ပြင် သင်နားလည်သဘောပေါက်နိုင်သည့် စည်းမျဉ်းများက နည်းပါးလွန်းသောကြောင့် သင်သည် လုံ့လစိုက်ထုတ်ခြင်းနှင့် အလုပ်လုပ်ပေးခြင်းဟူသည့် အဆင့်၌သာ ရှိနေသေးသည်။ သင်သည် မကြာခဏ စမ်းတဝါးဝါး လျှောက်နေသည့်ဖြစ်စဉ်၌ ရှိနေသည်၊ မကြာခဏ ဇဝေဇဝါဖြင့် လုပ်ဆောင်နေသည်၊ ထို့ကြောင့် သင့်အနေဖြင့် မိမိလုပ်ဆောင်နေသည့် အရာက ဘုရားသခင်၏ ရည်ရွယ်ချက်များနှင့် ကိုက်ညီမှုရှိမရှိ စစ်ဆေးဖို့ အလွန်ခက်ခဲသည်။ သင်သည် စိတ်ထဲတွင် အမြဲတမ်း မသဲမကွဲ ဖြစ်နေသည်။ သို့ဆိုလျှင် သင်၏ တာဝန်ထမ်း‌ဆောင်မှုကို ပြည့်မီသည်ဟု ယူဆ၍ရသလော။ သင်သည် သမ္မာတရားကို အနည်းငယ်သာ နားလည်ပြီး သင်၏ အသက်ဝင်ရောက်မှုသည် ဘုရားသခင် သတ်မှတ်သည့် အဆင့်ကို မရောက်ရှိသေးသောကြောင့် ယူဆ၍မရ‌သေးပေ။ သင်၏ ဝိညာဉ်ရင့်သန်မှုက သေးငယ်လွန်းသည်။ လူတစ်ဦး၏ ဝိညာဉ်ရင့်သန်မှု သေးငယ်လွန်းသည်မှာ မည်သည့်အရာကို ဆိုလိုသနည်း။ အချို့က ယင်းသည် သမ္မာတရားအား အပေါ်ယံဆန်သော နားလည်ခြင်းဟု ဆိုသော်လည်း အမှန်မှာ ယင်းက သမ္မာတရားအား ပေါ့တန်သော နားလည်ခြင်းကိစ္စသာ မဟုတ်ချေ။ ယင်းမှာ လူတစ်ဦး၏ မရင့်ကျက်သေးသော လူ့သဘာဝ သို့မဟုတ် သူ၏ ညံ့ဖျင်းသော အစွမ်းအစနှင့် အပျက်သဘောဆောင်သော အရာမြောက်မြားစွာ ရှိနေခြင်းနှင့်လည်း တိုက်ရိုက်ပတ်သက်နေသည်။ ဥပမာအနေဖြင့် ယခုအခါတွင် သင့်အပေါ် တာဝန်တစ်ခုကျရောက်ပြီး ထိုအရာအား မည်သို့လုပ်ဆောင်ရမည်ကို သင်မသိပါက သင်သည် အသုံးမကျသည့်အပြင် ဘုရားသခင်၏ ရည်ရွယ်ချက်များအား အလေးမထားနိုင်ဟု သင်ခံစားကောင်း ခံစားရမည်။ ဤအရာက သင့်အား အပျက်သဘောဆောင်ပြီး အားနည်းလာစေကာ ဘုရားသခင်၏ စီမံခန့်ခွဲမှုများမှာ မကောင်းသည့်အပြင် သင် မည်သည့်အရာကိုမျှ မလုပ်ဆောင်နိုင်ဘဲ ဖယ်ရှားရှင်းလင်းခြင်းခံရဖို့ သေချာသည်ဟု ခံစားရလေသည်။ ထို့နောက် သင်သည် တာဝန်ထမ်းဆောင်လိုစိတ် နောက်ထပ် မရှိတော့ပေ။ ဤသည်မှာ သေးငယ်သော ဝိညာဉ်ရင့်သန်မှု၏ သရုပ်သကန်တစ်ခုဖြစ်သည် မဟုတ်လော။ ထိုမျှမက ယခုတွင် အိမ်ထောင်မပြုရသေးသည့် ညီအစ်ကိုမောင်နှမ များစွာရှိ၏။ အကယ်၍ ၎င်းတို့သည် ချောမောသော ယောကျ်ား သို့မဟုတ် မိန်းမကို ကြုံတွေ့ပါက အရူးအမူး စွဲလမ်းကောင်း စွဲလမ်းသွားမည်ဖြစ်ပြီး ၎င်းတို့ကြားမှ အပြန်အလှန် အနည်းငယ် အကြည့်ချင်းဆုံမှုက စိတ်ခံစားမှုများကို ဖြစ်ပေါ်စေနိုင်သည်။ ထိုမျှအားကောင်းသော ချစ်ခင်တွယ်တာမှုများ အစပျိုးနေလျှင် ၎င်းတို့ စတင်ချိန်းတွေ့သောအခါ ၎င်းတို့၏ တာဝန်များကို ထမ်းဆောင်နိုင်ဦးမည်လော။ ဤသည်မှာ စုံစမ်းသွေးဆောင်မှုထဲသို့ ကျ‌ရောက်ခြင်းပင် ဖြစ်သည်။ ဤသည်မှာ သေးငယ်သော ဝိညာဉ်ရင့်သန်မှုအား ညွှန်ပြနေသည်မဟုတ်လော။ အမှန်ပင် ညွှန်ပြနေသည်။ ထို့အပြင် လူအချို့၌ အထူးဆုကျေးဇူးများ အချို့ရှိပြီး ၎င်းတို့သည် ဘုရားအိမ်တော်ထဲ၌ အထူးတာဝန်များ အချို့ကို ထမ်းဆောင်ကြသည်။ ဤအရာက ၎င်းတို့၌ အရည်အသွေးကောင်း အနည်းငယ်ရှိသည်ဟု ခံစားစေသောကြောင့် ၎င်းတို့သည် ဂိုက်ဆိုက်ထုတ်လိုကြပြီး အမြဲတမ်း ကြွားလုံးထုတ်ချင်ကြ၏။ ၎င်းတို့သည် ကြွားလုံးထုတ်သည်နှင့် တစ်ပြိုင်နက် အမှုအရာများ လုပ်ဆောင်ရာ၌ စည်းမျဉ်းများ ပျောက်ဆုံးသွားသည်။ ထို့ပြင် အခြားသူများက ၎င်းတို့ကို အနည်းငယ်မျှပင် ချီးမွမ်းလိုက်ပါက ၎င်းတို့သည် အမှုအရာများ လုပ်ဆောင်ရာ၌ ၎င်းတို့၏ စည်းမျဉ်းများ ပျောက်ဆုံးသွားမည်မှာ အသေအချာဖြစ်ကာ မိမိဘာသာ အားရကျေနပ်လာပြီး မိမိတို့၏ တာဝန်များကို မေ့ပျောက်သွားသည်။ ဤသည်မှာလည်း စုံစမ်းသွေးဆောင်မှုထဲသို့ ကျရောက်ခြင်းပင်ဖြစ်၏။ ဤသည်မှာ သေးငယ်သော ဝိညာဉ်ရင့်သန်မှုအား ညွှန်ပြနေသည် မဟုတ်လော။ အရေးမပါသော ကိစ္စများကပင် သေးငယ်သော ဝိညာဉ်ရင့်သန်မှု ရှိသည့် လူတစ်ဦးကို မှောက်မှားစေနိုင်၏။ ဥပမာအနေဖြင့် လူအချို့သည် ဘုရားအိမ်တော်ထဲတွင် သရုပ်ဆောင်များအဖြစ် အလုပ်လုပ်ကြသည်။ ၎င်းတို့သည် မိမိတို့၏ ရုပ်သွင်နှင့် စန်းတို့ဖြင့် ရုပ်ရှင်ဇာတ်လမ်းအနည်းငယ်၌ ပါလာပြီးနောက် ကျော်ကြားမှုအနည်းငယ် ရရှိထားပြီးသကဲ့သို့ ခံစားကြသည်။ ၎င်းတို့က “ယခု ငါ အနည်းငယ် အောင်မြင်လာပြီ။ အကယ်၍ ဤအရာက အပြင်‌လောကထဲ၌ဆိုလျှင် လူတို့သည် ငါ့ကို အမှတ်တရ လက်မှတ်ထိုးခိုင်းနေကြမည် မဟုတ်လော။ ဘုရားအိမ်တော်ထဲရှိ မည်သူကမျှ အဘယ့်ကြောင့် ငါ့ကို အမှတ်တရ လက်မှတ်ထိုးခိုင်းလိုခြင်း မရှိကြသနည်း။ ငါသည် နောက်ထပ် ဇာတ်လမ်းကောင်းကောင်းတွင် သရုပ်ဆောင်လျှင် ကောင်းမည့်ပုံဖြစ်သည်” ဟု စဉ်းစားကြသည်။ သို့ရာတွင် ၎င်းတို့သည် နောက်ထပ်ဇာတ်လမ်းထဲတွင် ခေါင်းဆောင်နေရာကို မရသောအခါ မိမိတို့၏ တာဝန်များကို စွန့်လွှတ်လိုက်ချင်ကြပြီး ထိုတာဝန်များကို အကျိုးမရှိဟု ယူဆကြသည်။ ၎င်းတို့သည် ခေါင်းဆောင်နေရာများ၌ အမြဲတမ်း သရုပ်ဆောင်လိုကြပြီး နာမည်ကြီးသရုပ်ဆောင် ဖြစ်လိုသည့်အပြင် ယင်းကို မရရှိသောအခါ စိတ်ဓာတ်ကျလာသည်၊ ဒေါပွလာပြီး ထွက်ရန်ပင် စဉ်းစားကြသည်။ ဤသည်မှာ သေးငယ်သော ဝိညာဉ်ရင့်သန်မှု ရှိခြင်း ဖြစ်သည်။ သေးငယ်သော ဝိညာဉ်ရင့်သန်မှု ရှိခြင်းဟူသည်မှာ သင်သည် အရေးပါသော တာဝန်ဝတ္တရားများအတွက် မသင့်တော်ဟု ဆိုလိုခြင်းဖြစ်သည်။ အကယ်၍ သင့်ကို ဘုရားသခင်မှ တာဝန်တစ်ခုကို ပေးအပ်လျှင်ပင် သင်သည် သူ၏စိတ်ချယုံကြည်မှုကို မရရှိနိုင်သေးချေ။ မှားယွင်းသော ထင်မြင်ချက်တစ်ခု သို့မဟုတ် သင်၏ စိတ်ဆန္ဒများနှင့် ဆန့်ကျင်သော အရာတစ်ခုရှိလျှင် သင်သည် တာဝန်များကို စွန့်လွှတ်ပြီး ဘုရားသခင်ကို ဆန့်ကျင်နိုင်သည်။ ဤသည်မှာလည်း သေးငယ်သော ဝိညာဉ်ရင့်သန်မှုအား ညွှန်ပြနေသည် မဟုတ်လော။ (ဟုတ်ပါသည်။) ယင်းမှာ အလွန်တရာသေးငယ်သော ဝိညာဉ်ရင့်သန်မှုတစ်ခု ဖြစ်၏။ ထိုမျှသေးငယ်သော ဝိညာဉ်ရင့်သန်မှုနှင့် ဤအပြုအမူများနှင့်ဆိုလျှင် လူတစ်ဦးသည် မိမိ၏တာဝန်များအား ပြည့်မီစွာ ထမ်းဆောင်ခြင်းမှ အဘယ်မျှ အလှမ်းဝေးနေသနည်း။ ကွာဟချက်သည် မည်သည့်နေရာ၌ ရှိသနည်း။ ယင်းမှာ လူတစ်ဦးက သမ္မာတရားကို အဘယ်မျှချစ်သည် ဟူသည့်အထဲ၌ ရှိသည်။ တာဝန်များကို ထမ်းဆောင်နေစဉ် မိမိတို့၏ အနီးစပ်ဆုံး မိသားစုဝင်တစ်ဦး နာမကျန်းဖြစ်သွားကြောင်း သိရှိရသည့် လူအချို့လည်း ရှိသည်။ ထိုအခါ ၎င်းတို့သည် စည်းဝေးပွဲများ တက်ရောက်ခြင်းကို ရပ်လိုက်ပြီး မိမိတို့၏တာဝန်များကို လျစ်လျူရှုလျက် မိမိတို့၏ တာဝန်များအား နှစ်ရက်သုံးရက် ရှောင်လွှဲခြင်းက ကိစ္စမရှိပါဟု ထင်မှတ်ကြသည်။ နောက်ဆုံးတွင် ၎င်းတို့၏ မိသားစုဝင်သည် သေဆုံးဖို့ ဖြစ်လာပါက ၎င်းတို့သည် ထာဝရပျောက်ကွယ်သွားမည် ဖြစ်သည်။ သို့သော် ၎င်းတို့က မိမိ၏ တာဝန်ထမ်းဆောင်ခြင်းသည် အသက်ရရှိခြင်းနှင့် ပတ်သက်နေသည့် အရေးပါသောကိစ္စဖြစ်ကြောင်း၊ ယင်းမှာ ကယ်တင်ခြင်းရရှိဖို့အတွက် မိမိ၏တစ်ခုတည်းသော အခွင့်အရေး ဖြစ်ကြောင်းကို ထည့်သွင်းစဉ်းစားဖို့ ပျက်ကွက်ကြသည်။ ၎င်းတို့က မိမိတို့၏ တာဝန်များနှင့် ကယ်တင်ခြင်းရရှိမှုထက် ခံစားမှုများနှင့် မိသားစုကို ဦးစားပေးကြသည်။ ဤသည်မှာ သေးငယ်သော ဝိညာဉ်ရင့်သန်မှုအား ညွှန်ပြနေသည်မဟုတ်‌လော။ ၎င်းတို့၏ ဝိညာဉ်ရင့်သန်မှုက အလွန်မှပင် သေးငယ်လှပါတကား။ ဤအရာက ၎င်းတို့သည် အသက်နှင့်ဆိုင်သည့် တကယ့်အရေးကိစ္စများကို နားမလည်သည့်အပြင် တကယ့်လုပ်ငန်းတာဝန်များ၌ ပါဝင်လုပ်ဆောင်ဖို့ကို မသိကြကြောင်း ပြပေသည်။ လူတစ်ဦး၏ ဝိညာဉ်ရင့်သန်မှု အရွယ်အစားမှာ သူ၏ အသက်အရွယ်အပေါ် မူတည်သလော။ မမူတည်ချေ။ အမျိုးသားဖြစ်စေ၊ အမျိုးသမီးဖြစ်စေ၊ ထို့ပြင် မည်သည့်အသက်အရွယ်၊ မည်သည့်မွေးရာဇာတိ၊ သို့မဟုတ် မည်သည့်နိုင်ငံသားဖြစ်စေ ဖောက်ပြန်ပျက်စီးသော လူသားအားလုံး၌ တူညီသည့် ဖောက်ပြန်ပျက်စီးသော စိတ်သဘောထား ရှိကြသည်။ ၎င်းတို့အားလုံးသည် စာတန်၏ သဘာဝကို ပိုင်ဆိုင်ကြပြီး ဘုရားသခင်အား ပုန်ကန်ပြီး ခုခံနိုင်ကာ မကောင်းမှုမျိုးစုံကို ကျူးလွန်ကြ၏။ အကယ်၍ လူတစ်ဦးသည် သမ္မာတရားကို မလိုက်စားပါက သူ၌ စစ်မှန်သော နောင်တတရား ရှိနိုင်သ‌လော။ မည်သည့်အခါမျှ မရှိနိုင်ပေ။ ၎င်းတို့ ပြောင်းလဲမည်မဟုတ်ချေ။ လူအချို့သည် နာမကျန်းဖြစ်လာပြီး ဘုရားသခင်ကို အမှီပြုကြောင်းနှင့် သေခြင်းတရားအား မကြောက်ရွံ့ကြောင်း အော်ဟစ်ကြသော်လည်း ထိုင်ရုံထိုင်နေပြီး ဘာမျှမလုပ်ဘဲ နေ၍မရဟူ၍လည်း ခံစားကြသည်။ ၎င်းတို့သည် မိမိတို့၏ တာဝန်များကို မထမ်းဆောင်ပါက သေဆုံးသွားမည်မှာ အသေအချာဖြစ်သည်ဟု စဉ်းစားသောကြောင့် ချက်ချင်းပင် တာဝန်များကို သွား၍ ထမ်းဆောင်ကြသည်။ ၎င်းတို့သည် မည်သည့်တာဝန်၌ အလုပ်ရှုပ်ဆုံးသော လုပ်ငန်းတာဝန်များ ရှိပြီး အရေးကြီးဆုံးဖြစ်ကြောင်း၊ မည်သည့်လုပ်ငန်းတာဝန်ကို ဘုရားသခင် တန်ဖိုးထားကြောင်းကို ကြည့်ပြီး ယင်းအတွက် အလျင်အမြန် လျှောက်ကြသည်။ တာဝန်ထမ်းဆောင်စဉ်တစ်လျှောက် ၎င်းတို့က “ဤရောဂါသည် ပျောက်နိုင်သလော။ ပျောက်နိုင်မည်ဟု အသေအချာ မျှော်လင့်သည်။ ငါသည် မိမိ၏အသက်ကို ပေးအပ်မြှုပ်နှံထားသည်။ ငါသည် ပျောက်ကင်းသင့်သည် မဟုတ်လော” ဟု အမြဲတစေ တွေးနေကြသည်။ အမှန်တွင်မူ ၎င်းတို့၌ရှိသည့် ရောဂါက ကျွမ်းနေပြီဖြစ်သည်။ ၎င်းတို့သည် တာဝန်ကို ထမ်းဆောင်သည်ဖြစ်စေ၊ မထမ်းဆောင်သည်ဖြစ်စေ သေမည်ဖြစ်သည်။ ၎င်းတို့သည် ယခုအခါတွင် တာဝန်ထမ်းဆောင်သော်လည်း ဘုရားသခင်က လူ၏စိတ်နှလုံးကို စောင့်ကြည့်လေ့လာ၏။ ထိုမျှသေးငယ်သော ဝိညာဉ်ရင့်သန်မှုနှင့် ထိုကဲ့သို့သော စေ့ဆော်မှုဖြင့် ၎င်းတို့သည် မိမိတို့၏တာဝန်ကို ကောင်းစွာ ထမ်းဆောင်နိုင်မည်လော။ လုံးဝ မထမ်းဆောင်နိုင်ပေ။ ဤသို့သော လူစားမျိုးသည် သမ္မာတရားကို မလိုက်စားသည့်အပြင် ၎င်းတို့၏ လူ့သဘာဝမှာ မကောင်းမွန်ပေ။ ၎င်းတို့သည် စိတ်ထဲတွင် မိမိတို့ကိုယ်ပိုင် အကြံအစည်လေး အမြဲတမ်းရှိကြသည်။ ၎င်းတို့၏ရောဂါ ပြန်ထသည် သို့မဟုတ် အနည်းငယ်မျှပင် နေထိုင်မကောင်းဖြစ်သည်နှင့် တစ်ပြိုင်နက် “ဘုရားသခင်သည် ကျွန်ုပ်ကို အမှန်တကယ် ကောင်းချီးပေးပြီးပြီလော။ သူသည် ကျွန်ုပ်ကို အမှန်တကယ် ဂရုစိုက်ပြီး ကွယ်ကာပေးသလော။ သူသည် ကွယ်ကာပေးသည့်ပုံ မပေါက်သဖြင့် ကျွန်ုပ်သည် မိမိ၏တာဝန်များကို နောက်ထပ် ထမ်းဆောင်တော့မည်မဟုတ်” ဟု စတင် စဉ်းစားကြတော့သည်။ အနည်းငယ် ကသိကအောက် ခံစားရသည့်အခိုက် ၎င်းတို့သည် မိမိတို့၏တာဝန်များကို စွန့်လွှတ်ချင်ကြသည်။ ၎င်းတို့၌ ဝိညာဉ်ရင့်သန်မှုပင် ရှိကြသလော။ (မရှိကြပါ။) ထို့ကြောင့် အမျိုးမျိုးသော လူတို့သည် ဤနေရာတွင် ထိုင်ပြီး တရားဒေသနာများကို နာယူနိုင်သောကြောင့်၊ သို့မဟုတ် ၎င်းတို့သည် ဘုရားအိမ်တော်ရှိ ရာထူးတစ်ခုခုတွင် ၎င်းတို့၏ ကိုယ်ပိုင် အတတ်ပညာဆိုင်ရာ စွမ်းရည်များ သို့မဟုတ် ကျွမ်းကျင်မှုနယ်ပယ်များနှင့် ဆက်စပ်သည့် အလုပ်ကို လုပ်ဆောင်ခြင်းဟူသည့် ၎င်းတို့၏တာဝန်များကို ထမ်းဆောင်ရန်အတွက် ၎င်းတို့၏ မိသားစုများနှင့် သက်မွေးမှုလုပ်ငန်းများကို စွန့်လွှတ်နိုင်သောကြောင့် ၎င်းတို့သည် မိမိတို့၏ တာဝန်များကို ထမ်းဆောင်နေကြသည်မှာ သေချာပေါက်ဖြစ်သည်ဟု မထင်မှတ်လေနှင့်။ ယင်းမှာ မိမိတို့၏ တာဝန်များကို ထမ်းဆောင်သူများအားလုံးက ဝိညာဉ်ရင့်သန်မှုတစ်ခုခု ပိုင်ဆိုင်ဖို့ဝေးစွ၊ မိမိတို့၏ တာဝန်များကို ထမ်းဆောင်သူတိုင်းက မိမိဆန္ဒအလျောက် ထမ်းဆောင်နေကြသည်ဟုလည်း မဆိုလိုပေ။ အပြင်ပန်းတွင် လူတို့သည် အလုပ်ရှုပ်နေကြဟန်တူပြီး အမှုအရာများကို မိမိဆန္ဒအလျောက် လုပ်ဆောင်နေကြကာ ဘုရားသခင်အား စစ်မှန်စွာ ယုံကြည်ခြင်းဟူသည့် အခြေခံအုတ်မြစ်အပေါ် ဘုရားသခင်အတွက် မိမိတို့ကိုယ်ကို အသုံးခံနေကြပုံပေါက်သည်။ အမှန်တွင်မူ ၎င်းတို့၏ စိတ်နှလုံးအတွင်း၌ လူတိုင်းသည် မကြာခဏ အားနည်းကြသည်။ ၎င်းတို့သည် မိမိတို့၏ တာဝန်များအား လက်လျှော့လိုက်ဖို့ မကြာခဏ စိတ်ကူးကြသည်၊ မိမိတို့၏ကိုယ်ပိုင် အကြံအစည်များ မကြာခဏ ရှိကြသည်၊ ထို့ပြင် ၎င်းတို့သည် အလျင်အမြန် ကောင်းချီးရရှိနိုင်ဖို့အတွက် ဘုရားသခင်၏အလုပ် မကြာခင် ပြီးဆုံးသွားရန် ပို၍မကြာခဏပင် မျှော်လင့်ကြသည်။ ၎င်းတို့၏ ရည်မှန်းချက်ပန်းတိုင်က ထိုအရာပင် ဖြစ်၏။ ဘုရားသခင်က ဖြေရှင်းဖို့ရည်မှန်းသည်မှာ ဤအရာများဖြစ်သော လူ့အားနည်းချက်များ၊ ပုန်ကန်လိုစိတ်ရှိခြင်းနှင့် သေးငယ်သော ဝိညာဉ်ရင့်သန်မှုသာမက လူတို့၏ မသိနားမလည်သော စိတ်ကူးများနှင့် လုပ်ဆောင်ချက်များလည်း ဖြစ်သည်။ ဤကိစ္စများအားလုံး ပြေလည်သွားပြီး နောက်ထပ်ပြဿနာများ မရှိတော့သောအခါ၊ ဖြစ်ပေါ်လာသည့် မည်သည့်အရာကမျှ သင်၏ တာဝန်များအား ထမ်း‌ဆောင်နိုင်စွမ်းကို မထိခိုက်နိုင်သောအခါ ယင်းသည် လုံလောက်ပြီဖြစ်ပြီး သင်၏ ဝိညာဉ်ရင့်သန်မှု ကြီးထွားလာပြီဖြစ်သည်။ လူတစ်ဦး နောက်ဆုံးတွင် လျှောက်မည့်လမ်းကြောင်းနှင့် သူလျှောက်မည့် အတိုင်းအတာကို ကြွေးကြော်သံများအား သူ အဘယ်မျှကျယ်လောင်စွာ အော်ဟစ်သည် ဆိုသည့်အရာအားဖြင့် အဆုံးအဖြတ်မပေးသကဲ့သို့ ၎င်းတို့၏ တဒင်္ဂဖြစ်သော စိတ်ခံစားချက်များ သို့မဟုတ် စိတ်ဆန္ဒများအားဖြင့်လည်း အဆုံးအဖြတ်မပေးချေ။ ထိုအစား ယင်းမှာ ၎င်းတို့၏ သမ္မာတရားလိုက်စားမှုနှင့် ၎င်းတို့၏ သမ္မာတရားအား ချစ်သည့် အတိုင်းအတာအပေါ် မူတည်သည်။

သင်တို့သည် မည်သည့်အခြေအနေများ၌ တာဝန်ကို လက်လျှော့မည်နည်း။ ယင်းမှာ သင်သည် သေခြင်းတရားကို ရင်ဆိုင်နေသောအခါ ဟုတ်သလော။ သို့မဟုတ် အသက်တာ၌ အသေးအဖွဲ စိတ်ထိခိုက်စရာများကို ကြုံတွေ့သောအခါ ဟုတ်သလော။ လူအချို့သည် တာဝန်ထမ်းဆောင်ခြင်းနှင့် ပတ်သက်လာလျှင် တောင်းဆိုချက်များစွာ ရှိကြသည်။ တစ်ဖက်တွင် ၎င်းတို့သည် လေ သို့မဟုတ် နေကို ထိတွေ့၍မရသည့်အပြင် ၎င်းတို့၏ အလုပ်ပတ်ဝန်းကျင်က သက်တောင့်သက်သာ ရှိရမည်။ ၎င်းတို့သည် နစ်နာချက် အနည်းငယ်မျှကိုပင် မခံနိုင်ကြချေ။ ထို့အပြင် ၎င်းတို့သည် ခင်ပွန်းသည် (သို့မဟုတ် ဇနီးသည်) နှင့် မကြာခဏ အတူရှိရမည်၊ နှစ်ယောက်တစ်ကမ္ဘာတည်ကာ ပွဲများအတွက် အပြင်ထွက်လည်ခြင်း၊ အပန်းဖြေခရီးထွက်ခြင်း အစရှိသည့် ၎င်းတို့၏ သီးသန့်ဘဝများလည်း ရှိရမည်ဖြစ်ပြီး ယင်းတို့အားလုံးက ၎င်းတို့ကို စိတ်ကျေနပ်စေရမည် ဖြစ်သည်။ အကယ်၍ ၎င်းတို့သည် အနည်းငယ်မျှပင် ကျေနပ်မှုမရှိပါက ၎င်းတို့၏စိတ်နှလုံးထဲတွင် မသက်မသာဖြစ်ပြီး အစဉ်အမြဲ မကျေမနပ်ဖြစ်လာမည် ဖြစ်ကာ ယူဆချက်များကို ပျံနှံ့စေခြင်းဖြင့် အခြားသူများကိုပင် အနှောင့်အယှက်ပေးမည် ဖြစ်သည်။ သမ္မာတရားကို နားလည်သော လူအချို့က ဤလူတို့သည် မကောင်းကြောင်း၊ ထိုလူတို့သည် မယုံကြည်သူများ ဖြစ်ပြီး ထိုသူတို့နှင့် ကင်းအောင်နေမည်ဖြစ်ကြောင်း ပိုင်းခြားသိမြင်နိုင်ကြသည်။ သို့သော် သမ္မာတရား နားမလည်သော လူအချို့ရှိသည်။ ၎င်းတို့၌ သေးငယ်သော ဝိညာဉ်ရင့်သန်မှုရှိပြီး ပိုင်းခြားသိမြင်မှု ကင်းမဲ့ကြကာ ၎င်းတို့သည် ဤလူတို့၏ အဖျက်အမှောင့်လုပ်ခြင်းများဖြင့် ထိခိုက်ခြင်းကို ခံရမည်ဖြစ်သည်။ ထိုကဲ့သို့သော ဒုစရိုက်သမားများကို အသင်းတော်ထဲမှ ရှင်းထုတ်သင့်သလော၊ ငါ့ကိုပြောလော့။ (ရှင်းထုတ်သင့်ပါသည်။) အသင်းတော်၏ အလုပ်ကို အမြဲတစေ နှောင့်ယှက်ပြီး အဖျက်အမှောင့်လုပ်သည့် ဤလူစားမျိုးကို သေးငယ်သော ဝိညာဉ်ရင့်သန်မှုရှိပြီး မသိနားမလည်သော သူတို့အား ကာကွယ်ရန်အတွက် ရှင်းထုတ်ပစ်ရမည်။ သင်တို့ကိုယ်တိုင်သည် မည်သည့် အနေအထားများတွင် သင်တို့၏တာဝန်များကို စွန့်ပစ်ပြီး အသိမပေးဘဲ ထွက်သွားကောင်း ထွက်သွားနိုင်မည်နည်း။ ဥပမာအနေဖြင့် ဧဝံဂေလိဖြန့်ဝေနေစဉ် သင်သည် အထူးသဖြင့် ချောမောပြီး သြဇာတိက္ကမရှိစွာ စကားပြောသူတစ်ဦးဦးကို တွေ့ပြီး သူ့ကို ပိုကြည့်လေလေ လေးစားကြည်ညိုမှု ပိုတိုးလေလေဖြင့် “ငါ၏တာဝန်များကို မထမ်းဆောင်ဘဲနေပြီး ဤကဲ့သို့သော ကြင်ဖော်တစ်ဦးကို ရှာတွေ့လျှင် အဘယ်မျှကောင်းလိမ့်မည်နည်း” ဟု စဉ်းစားလေသည်။ သင်သည် ဤပုံစံအတိုင်း စဉ်းစားလိုက်သည်နှင့် သင် ဒုက္ခရောက်ပြီဖြစ်သည်။ စုံစမ်းသွေးဆောင်မှုကို အရှုံးပေးဖို့ လွယ်ကူမည် ဖြစ်သည်။ ထို့ပြင် ထိုအကြောင်းကို အလွန်များပြားစွာ စဉ်းစားမိလိုက်သည်နှင့် သင်သည် လက်တွဲဖော်ကို သေချာပေါက် စတင်ရှာချင်လာပြီဖြစ်သည်။ သို့သော် သင်သည် နောက်ဆုံး၌ သူ့ကို သိမ်းသွင်းနိုင်ပြီးသောအခါ သူသည်လည်း ဖောက်ပြန်ပျက်စီးသော လူသားတစ်ဦးဖြစ်ပြီး တကယ်တမ်းတွင် ထိုမျှမထူးခြားကြောင်း သတိပြုမိလင့်ကစား ထိုအချိန်၌ နောင်တရရန် လွန်စွာ နောက်ကျပြီ ဖြစ်သည်။ တစ်စုံတစ်ဦးသည် အချစ်ရေးသံယောဇဉ်များဟူသည့် စုံစမ်းသွေးဆောင်မှုထဲသို့ ကျရောက်သည်နှင့်တစ်ပြိုင်နက် ပြန်ထွက်ဖို့ မလွယ်တော့ချေ။ တစ်နှစ်နှစ်နှစ်၊ သို့မဟုတ် သုံးနှစ်မှ ငါးနှစ်အထိ အချိန်မယူဘဲ ပြန်လှည့်လာဖို့ လွယ်မည်မဟုတ်ချေ။ သင် ဆုံးရှုံးသွားသည့် ဤသုံးနှစ်မှ ငါးနှစ်အတွင်း သင်သည် သမ္မာတရား အဘယ်မျှများများ လက်လွှတ်ဆုံးရှုံးလိမ့်မည်နည်း။ ထိုဆုံးရှုံးမှုက သင့်အသက်အတွက် အဘယ်မျှ ကြီးမားလိမ့်မည်နည်း။ သင်၏ အသက်ကြီးထွားမှုမှာ အဘယ်မျှ နှောင့်နှေးလိမ့်မည်နည်း။ အခြားလူအချို့သည် အခြားသူများ လောကီကမ္ဘာထဲ၌ ငွေအမြောက်အမြား ရရှိကာ၊ နာမည်ကျော် ဒီဇိုင်းပညာရှင်၏ အဝတ်အစားများ ဝတ်ဆင်လျက် ကောင်းစွာ စားသောက်နေကြသည်ကို တွေ့ရပြီး ၎င်းတို့၏ စိတ်နှလုံးနိုးကြွလာသည်။ ၎င်းတို့လည်း ငွေသွားရှာချင်ကြသည်။ ယင်းမှာ စုံစမ်းသွေးဆောင်မှု ပေါ်ထွက်လာသည့်ပုံ ဖြစ်၏။ အခြေအနေများကို ရင်ဆိုင်ရသောအခါ မိမိ၏စိတ်များသည် တရိပ်ရိပ်စတင်ဖြစ်ပေါ်ကာ တာဝန်ကို စွန့်ပစ်ဖို့အကြောင်း စဉ်းစားနေသည့် မည်သူမဆို စုံစမ်းသွေးဆောင်မှုကို ကြံ့ကြံ့မခံနိုင်ပေ။ ၎င်းတို့သည် ဒုက္ခရောက်နေပြီ။ ဤသည်မှာ သေးငယ်သော ဝိညာဉ်ရင့်သန်မှု၏ လက္ခဏာတစ်ခု ဖြစ်သည်။ သင်သည် အစားအစာကောင်းတစ်ခုခု စားသောက်နေသော အခြားလူတစ်ဦးဦးကို မြင်ရသောအခါ စိတ်ကသိကအောင့်ဖြစ်ပြီး မကျေမနပ်ဖြစ်ရသည်။ သင်သည်လည်း ကြင်ဖော်ကောင်းတစ်ဦး ရှိသော အခြားလူတစ်ဦးဦးကို တွေ့ရသောအခါ မကျေမနပ် ဖြစ်ရသည်။ ထို့ပြင် သင်သည် သင့်အသက်လောက်ရှိပြီး အလားတူ ဆွဲဆောင်မှုရှိသော်လည်း သင့်ထက် ပိုကောင်းအောင် ဝတ်စားထားပြီး နာမည်ပင်ကြီးသူတစ်ဦးဦးကို မြင်သောအခါ မပျော်ရွှင်တော့ပေ။ သင်သည် ပညာရေးကို မစွန့်ပစ်ခဲ့ဘဲ ဘွဲ့ရပြီး အလုပ်အကိုင်ရခဲ့လျှင် ထိုသူတို့ထက် သာနေမည်မှာ သေချာသည်ဟု စတင်စဉ်းစားတော့သည်။ ဤအခြေအနေများကို ရင်ဆိုင်ရသည့်အခါတိုင်း သင်သည် ရက်အတော်ကြာ စိတ်သောက ရောက်ရသည်။ ဤစုံစမ်းသွေးဆောင်မှုများမှာ သင့်အတွက် ချုပ်တည်းမှုတစ်မျိုး၊ စိတ်ဒုက္ခတစ်မျိုးဖြစ်ကာ ယင်းက သင်၏ ဝိညာဉ်ရင့်သန်မှုက သေးငယ်ကြောင်း ပြသည်။ သင်တို့သည် ဧဝံဂေလိကို ဖြန့်ဝေနေပြီး သင့်မြတ်‌သော ဆန့်ကျင်ဘက်လိင် တစ်ဦးဦးဖြစ်သည့် “ဒေါင်ကောင်းကောင်း၊ ငွေကြေးချမ်းသာပြီး ခန့်ခန့်ညားညား” အမျိုးအစား သို့မဟုတ် အသားဖြူဖြူ၊ ငွေကြေးချမ်းသာပြီး ချောမောလှပသော အမျိုးသမီးတစ်ဦးကို တွေ့လျှင် သင်သည် စုံစမ်းသွေးဆောင်မှုကို မလွဲမသွေရှောင်နိုင်ခြင်းမျိုး ဖြစ်ချင်မှဖြစ်ပေမည်။ ယင်းကို မလွဲမသွေရှောင်နိုင်ခြင်းမျိုး ဖြစ်ချင်မှဖြစ်မည်ဟူသည်မှာ မည်သည့်အရာကို ဆိုလိုသနည်း။ ယင်းမှာ သင်၏ ဝိညာဉ်ရင့်သန်မှုက စုံစမ်းသွေးဆောင်မှု အမျိုးမျိုးကို သင်ကျော်လွှားနိုင်သည့် အဆင့်သို့ မရောက်သေးသည်ကို ဆိုလိုသည်။ သင်သည် ယင်းတို့ကို မရှောင်နိုင်သောကြောင့် သင်၏စိတ်နှလုံးသည် သိမ်းပိုက်ခံရပြီး ဖြားယောင်းခံရသည်။ သင် စဉ်းစားသည့်အရာ၊ သင်ခေါင်းထဲ၌ တွေးဆသည့်အရာ၊ သင်မျှော်လင့်သည့်အရာနှင့် အခြားသူများနှင့် ဆွေးနွေးသောအရာအားလုံးမှာ ဤကိစ္စများနှင့် ပတ်သက်လာသည်။ ယင်းက သင်၏ တာဝန်ထမ်းဆောင်မှုကို ထိခိုက်လေသည်။ သမ္မာတရားကို မိတ်သဟာယပြုနေစဉ် အခြားသူများ၌ ပြောစရာအများကြီး ရှိသော်လည်း သင်သည် ပါဝင်ဆွေးနွေးမှု ပို၍ပို၍ နည်းလာကာ ဘုရားသခင်ကို ယုံကြည်ရာ၌ စိတ်ဝင်စားမှု ပျောက်ဆုံးတော့သည်။ ဤသည်မှာ ဖြားယောင်းခံရခြင်း မဟုတ်လော။ ယင်းမှာ စုံစမ်းသွေးဆောင်မှုထဲ ကျရောက်ခြင်းဖြစ်ပြီး အန္တရာယ်ရှိလေသည်။ သင်သည် တစ်စုံတစ်ယောက်ကို စတင်၍ ချိန်းတွေ့ပြီးမှ သို့မဟုတ် သူနှင့် ထွက်သွားပြီးမှ စုံစမ်းသွေးဆောင်မှုထဲ ကျရောက်ရခြင်းသာ ဖြစ်သည်ဟု လူတို့က ထင်သော်လည်း သင် ထိုအဆင့်ရောက်ပြီးသောအခါ ကျဉ်းထဲကျပ်ထဲ ကျပြီဖြစ်သည်။ သင်တို့သည် ထိုသို့သောကိစ္စများကို ကြုံတွေ့ရသောအခါ ဤကဲ့သို့သော အခြေအနေများ ဖြစ်ပေါ်နိုင်သလော။ (ကျွန်ုပ် မသိပါ။) သင်မသိလျှင် ယင်းက သင်တို့၏ ဝိညာဉ်ရင့်သန်မှုက သေးငယ်ကြောင်း သက်သေပြသည်။ ဤအရာက အဘယ့်ကြောင့် သင်၏ ဝိညာဉ်ရင့်သန်မှု သေးငယ်ကြောင်း သက်သေပြသနည်း။ တစ်ဖက်တွင် သင်သည် ထိုသို့သောကိစ္စများကို မည်သည့်အခါမျှ မရင်ဆိုင်ခဲ့ဖူးသောကြောင့် မည်သို့တုံ့ပြန်ရမည်ကို သင်မသိခြင်း ဖြစ်သည်။ သင်သည် မိမိကိုယ်ကို နားလည်သဘောပေါက်ခြင်း မရှိပေ။ နောက်တစ်ဖက်တွင် ဤကဲ့သို့သော အခြေအနေမျိုးကို ရင်ဆိုင်ရသောအခါ ဤပြဿနာမျိုးကို ကိုင်တွယ်ဖြေရှင်းဖို့အတွက် သင်၌ မှန်ကန်သော သဘောထားနှင့် လုပ်ပုံလုပ်နည်း မရှိပေ။ သင်သည် ပြဿနာကို ဖြေရှင်းဖို့ သမ္မာတရားကို မရှာဖွေနိုင်လျှင် ယင်းက သင်သည် အပျက်သဘောဆောင်ကြောင်းကို ဆိုလိုသည်။ အပျက်သ‌ဘောဆောင်ခြင်းက သင်၌ သေးငယ်သော ဝိညာဉ်အသက်တာ ရှိပြီး သင်သည် မသိနားမလည်ကြောင်း သက်သေပြသည်။ သင်သည် အခြားသူများကို တက်တက်ကြွကြွ မြှူဆွယ်ကောင်း မြှူဆွယ်မည် မဟုတ်သော်လည်း အခြားသူများက သင့်ကို သေချာပေါက် မြှူဆွယ်နိုင်ပြီး ယင်းက သင်၏လမ်းကြောင်းသို့ စုံစမ်းသွေးဆောင်မှုကို ယူဆောင်လာသည်။ အကယ်၍ သင်သည် ယင်းကို မကျော်လွှားနိုင်ပါက ပြဿနာပင်ဖြစ်၏။ သာဓကအားဖြင့် တစ်စုံတစ်ယောက်က သင့်အား ငွေကြေးနှင့် အဆင့်အတန်းကို ကမ်းလှမ်းလျှင်၊ သို့မဟုတ် ပို၍ပင် သာလွန်သော လူတစ်ဦး ပေါ်လာပြီး သင့်အား သွေးဆောင်ဖို့ ကြိုးစားလျှင် မည်သို့ရှိမည်နည်း။ ယင်းကို ကျော်လွှားဖို့ လွယ်ကူမည်လော။ ယင်းကို ကျော်လွှားနိုင်ဖို့ အလားအလာက မည်သည့်အရာနည်း။ လူအချို့သည် ၎င်းတို့ ကြိုက်နေသည့် လူတစ်ဦးဦးထံမှ ချောကလက်နှစ်ခုမျှ ရရှိလျှင် အရူးအမူး ဖြစ်သွားပြီး ထိုသူနှင့် အချစ်ဇာတ်လမ်း အစပြုဖို့ စဉ်းစားကြသည်။ ယင်းမှာ ၎င်းတို့၏ ဝိညာဉ်ရင့်သန်မှု သေးငယ်သည့်ပုံ ဖြစ်၏။ ဤသည်မှာ ဘုရားသခင်၌ အချိန်ကြာကြာ မယုံကြည်သေးသည့် ကိစ္စတစ်ခု ဟုတ်သလော။ မလွဲမသွေဖြစ်ခြင်းမျိုး မဟုတ်ပေ။ လူအချို့သည် ဆယ်စုနှစ်တစ်ခုကျော်မျှ ယုံကြည်သူများ ဖြစ်လာပြီးနောက် ထိုသို့သော အခြေအနေများကို ကြုံတွေ့ရစဉ်တွင် စုံစမ်းသွေးဆောင်မှုထဲသို့ ကျရောက်နိုင်ကြသေးသည်။ ယင်းက ၎င်းတို့အတွက် ဤအရာကို ကြုံတွေ့ရသည်မှာ ပထမဆုံးအကြိမ်၊ ဒုတိယအကြိမ် သို့မဟုတ် တတိယအကြိမ်ဖြစ်စေ ၎င်းတို့သည် သွေးဆောင်ခံရနိုင်သေးသည်။ ဤအရာအတွက် အကြောင်းရင်းမှာ အဘယ်နည်း။ ၎င်းတို့၏ ဝိညာဉ်ရင့်သန်မှုက သေးငယ်ပြီး သမ္မာတရားအချို့အား သိနားလည်မှု အမှန်ပင် ကင်းမဲ့ခြင်းဖြစ်သည်။ ၎င်းတို့သည် အဘယ့်ကြောင့် နားလည်မှုကင်းမဲ့သနည်း။ အဘယ့်ကြောင့်ဆိုသော် ၎င်းတို့သည် သမ္မာတရားကို မလိုက်စားသောကြောင့် ဖြစ်ပေသည်။ အမြဲတမ်း နားဝေတိမ်တောင် ဖြစ်ကြသည်။ ၎င်းတို့၏အမြင်၌ ထိုကဲ့သို့သော ကိစ္စများမှာ အရေးမပါချေ။ ၎င်းတို့က “သင့်တင့်သော လိုက်ဖက်ညီသူ အမှန်တကယ် ပေါ်လာပါက အဘယ့်ကြောင့် ငါလက်မထပ်ဘဲ နေရမည်နည်း။ သင့်တော်သောသူ သူတစ်ဦးကိုမျှ ငါမတွေ့ဖူးသေးခြင်းသာ ဖြစ်ပြီး မည်သူ့ကိုမျှ ငါ သဘောမကျသောကြောင့် ကြုံသလိုသာ နေလိုက်မည်” ဟု စဉ်းစားကြသည်။ ဤကြုံသလိုနေခြင်းမှာ သမ္မာတရားကို လိုက်စားသည့်သဘောထား မဟုတ်ပေ။ ယင်းမှာ ကယ်တင်ခြင်းကို ရရှိခြင်းနှင့် စုံလင်အောင်အပြုခံရခြင်းဟူသည့် လမ်းကြောင်းကို လျှောက်နေခြင်း မဟုတ်။ ယင်းမှာ ဤစိတ်ထားမျိုးမဟုတ်ပေ။ ၎င်းတို့သည် ရုန်းကန်လျက်သာ ရပ်တည်လိုသည်။ ဆိုလိုသည်မှာ လေလွင့်ခြင်း၊ တစ်ရက်ပြီးတစ်ရက် အသက်ရှင်ခြင်းနှင့် ဘဝက ဖြစ်လာသည့်အတိုင်း ရေလိုက်ငါးလိုက်သာ နေခြင်းတို့ဖြစ်သည်။ ထို့ပြင် ၎င်းတို့ ရှေ့ဆက်၍မရသည့် နေ့တစ်နေ့ အမှန်တကယ် ရောက်လာပါက ထိုအတိုင်းသာ ရှိစေတော့။ ၎င်းတို့သည် လူတို့အား ကယ်တင်ဖို့ ဘုရားသခင်၏ ရည်ရွယ်ချက် သို့မဟုတ် ဤကယ်တင်ခြင်းအတွက် ဘုရားသခင်ပြုသော အလုပ်ကို စိတ်မဝင်စားပေ။ ထိုမျှမက ၎င်းတို့သည် လူသားအပေါ် ဘုရားသခင်၏ ကယ်တင်ခြင်းနှင့်ပတ်သက်သည့် သမ္မာတရားအမျိုးမျိုးကို စိတ်အားထက်သန်စွာ မရှာဖွေသည်သာမက ယင်းကို စိတ်ထဲ၌လည်း မထားချေ။ အချို့က “သို့ဖြစ်စေကာမူ ၎င်းတို့သည် တရားဒေသနာများ နာယူဖို့ အမြဲတမ်း ရောက်လာကြသည်။ ၎င်းတို့သည် ယင်းကို စိတ်ထဲမထားဟု အဘယ်သို့ ကိုယ်တော်ပြောနိုင်သနည်း” ဟု ဆိုချင်ဆိုကြမည်။ သို့တစေ စုဝေးပွဲများ တက်ရောက်ခြင်းနှင့် တရားဒေသနာများ နာယူခြင်းဟူသည့် ပုံမှန်ဓလေ့အား လိုက်နာရုံ လိုက်နာခြင်းသည် သမ္မာတရားအား လက်ခံခြင်းနှင့် ကွဲပြားခြားနား၏။ တရားဒေသနာများကို နာယူသောလူ အမြောက်အမြား ရှိသော်လည်း မည်မျှသည် သမ္မာတရားကို အမှန်တကယ် လက်တွေ့လုပ်ဆောင်သနည်း။ သမ္မာတရား လိုက်စားခြင်းဟူသည့် လမ်းကြောင်းကို စတင်လျှောက်သောသူတို့မှာ ပို၍ပင် နည်းပါး၏။ အယူဝါဒများအား နားလည်ခြင်းနှင့် တရားဒေသနာများအား နာယူသောအခါ ၎င်းတို့၏ကိုယ်ပိုင် အယူအဆများနှင့် စိတ်ကူးစိတ်သန်းများကို တိုးပွားစေခြင်း တစ်ခုတည်းကိုသာ အာရုံစိုက်သောလူ များစွာရှိ၏။ သမ္မာတရားကို ချစ်သောသူတို့သည် ယင်းကို ရှာဖွေရန်နှင့် လက်ခံရန်ဟူသည့် ရည်ရွယ်ချက်ဖြင့် နာယူကြသည်။ ၎င်းတို့သည် တရားဒေသနာများကို နာယူပြီးလျှင် ၎င်းတို့ကြားခဲ့သည့် အရာကို မိမိတို့၏ကိုယ်ပိုင် အခြေအနေများနှင့် နှိုင်းယှဉ်လျက် မိမိတို့ကိုယ်ကို ပြန်လည်သုံးသပ်နိုင်ကြပြီး မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းဖို့ အာရုံစိုက်နိုင်ကြသည်။ သမ္မာတရား၏ လက်တွေ့ကျသော လက္ခဏာသွင်ပြင်များကို အာရုံစိုက်ကြသည်။ ၎င်းတို့သည် ဤလက္ခဏာသွင်ပြင်များအား လက်တွေ့လုပ်ဆောင်ခြင်း၊ တွေ့ကြုံခြင်းနှင့် သမ္မာတရားအား ရရှိခြင်းကို အလေးထားကြသည်။ ထို့အတွက်ကြောင့် သမ္မာတရားကို ချစ်သောသူတို့သည် အသက်ကို ရရှိရန်၊ သမ္မာတရားကို နားလည်ပြီး မိမိတို့ကိုယ်ကို အသွင်ပြောင်းလဲရန်အတွက် တရားဒေသနာများကို နာယူကြသည်။ ၎င်းတို့သည် သမ္မာတရားကို စိတ်နှလုံးထဲတွင် လက်ခံကြပြီး ယင်းကို လက်တွေ့လုပ်ဆောင်သောအခါ ၎င်းတို့နားလည်သော သမ္မာတရားက ၎င်းတို့ကို အကျိုးပြုလေသည်။ သမ္မာတရားကို နားလည်ခြင်းက လမ်းကြောင်းတစ်ခုကို ပေးစွမ်း၏။ သမ္မာတရားကို မလိုက်စားသော သူတို့အနေဖြင့် တရား‌ဒေသနာများကို နားဝေတိမ်တောင်ပုံစံဖြင့် နာယူကြသည်။ ၎င်းတို့သည် ဒေသနာတစ်ပုဒ်လုံးကို အစအဆုံး နားထောင်မည်ဖြစ်ပြီး ထို့နောက် ၎င်းတို့ မည်သည့်အရာ နားလည်လိုက်ကြောင်း သင်မေးသောအခါ ၎င်းတို့က “ကျွန်ုပ် ထိုအရာအားလုံးကို နားလည်သည်။ အကုန်လုံးကို မှတ်စုများ ရှင်းရှင်းလင်းလင်း ယူထားသည်” ဟု ပြောကြမည်ဖြစ်သည်။ သို့သော် ဤအရာက ၎င်းတို့ကို မည်ကဲ့သို့ အကူအညီပေးကြောင်း သင်မေးလျှင် ၎င်းတို့က ယင်းသည် အတော်ပင် အကူအညီဖြစ်စေသည်ဟုသာ ဝိုးတိုးဝါးတား ဆိုကြမည်ဖြစ်သည်။ ဤအရာက အမှန်ပင် အကူအညီပေးသလော။ မပေးချေ၊ အဘယ့်ကြောင့်ဆိုသော် ၎င်းတို့သည် တရားဒေသနာ၏ သမ္မာတရားများကို မဆည်းပူးမိကြပေ။ အဘယ့်ကြောင့် ၎င်းတို့ မဆည်းပူးမိကြသနည်း။ ၎င်းတို့သည် ယင်းကို လက်မခံရသေးသောကြောင့် အဘယ်သို့ ဆည်းပူးနိုင်မည်နည်း။ လူအချို့က “၎င်းတို့က ယင်းကို အဘယ်သို့ မဆည်းပူးမိဘဲ နေမည်နည်း။ ယင်းကို အဘယ်သို့ လက်မခံရသေးဘဲ နေမည်နည်း။ ၎င်းတို့သည် အလွန်အာရုံစိုက်လျက် နားထောင်ပြီး မှတ်စုများပင် ယူထားကြသည်” ဟု ဆိုသည်။ လူအချို့က သမ္မာတရားကို တောင့်တသောကြောင့် မဟုတ်ဘဲ လုပ်ရိုးလုပ်စဉ်အလို့ငှာသာ မှတ်စုယူပြီး သမ္မာတရားကို မိတ်သဟာယပြုသောသူ အချို့က သမ္မာတရားကို မလွဲမသွေ လက်ခံခြင်းမျိုး မဟုတ်ပေ။ ယင်းသည် ၎င်းတို့၏ စိတ်နှလုံးက သမ္မာတရားကို အမှန်တကယ် တောင့်တခြင်း ရှိမရှိအပေါ် မူတည်၏။ သို့ဆိုလျှင် သမ္မာတရားကို အမှန်တကယ် လက်ခံခြင်းဟူသည်မှာ မည်သည့်အရာကို ဆိုလိုသနည်း။ ယင်းမှာ လူတစ်ဦးသည် ဘုရားသခင်၏ နှုတ်ကပတ်တော်များအား ဖတ်ရှုပြီးနောက် သူကိုယ်တိုင်၏ အခြေအနေ၊ သူကိုယ်တိုင်၏ ကျင့်ကြံပြုမူခြင်းနှင့် လုပ်ဆောင်ချက်များ၊ ဘုရားသခင်အား ယုံကြည်ခြင်းဟူသည့် စည်းမျဉ်းများ၊ ဘုရားသခင်ပေးထားသည့် တာဝန်ပေးစေခိုင်းချက်များနှင့် တာဝန်ဝတ္တရားများအပြင် ၎င်းတို့လျှောက်နေသော လမ်းကြောင်းတို့နှင့် ချိန်ညှိနိုင်ခြင်းကို ဆိုလိုသည်။ ၎င်းတို့သည် ဤအရာများအားလုံးနှင့် စပ်လျဉ်း၍ မိမိတို့ကိုယ်ကို ပြန်၍သုံးသပ်နိုင်သည်၊ ယင်းတို့ကို ရှင်းလင်းစွာ ပိုင်းခြားသိမြင်သည်၊ သမ္မာတရားအား သိနားလည်မှုကို ရရှိနိုင်သည်၊ ထို့နောက် ထိုအရာကို လက်တွေ့လုပ်ဆောင်ပြီး ထိုအရာထဲသို့ ဝင်ရောက်နိုင်သည်။ ဤသည်သာလျှင် သမ္မာတရားကို လက်ခံသောသူ ဖြစ်၏။ ဤသည်သာလျှင် သမ္မာတရားကို လိုက်စားသောသူ ဖြစ်၏။

သေးငယ်သော ဝိညာဉ်ရင့်သန်မှုရှိသည့် လူတို့၏ သရုပ်သကန်များကို ယခုတင် ဆွေးနွေးခဲ့ကြသည်။ သမ္မာတရား နားလည်ခြင်းဟူသည့် ဖြည်းညင်းသော ဖြစ်စဉ်၌ လူတို့သည် မိုက်မဲမှု၊ မသိနားမလည်မှု၊ မဝံ့ရဲမှုနှင့် အားနည်းမှုစသည့် ၎င်းတို့၏ သေးငယ်သော ဝိညာဉ်ရင့်သန်မှုနှင့်ဆိုင်သည့် အရေးကိစ္စများကို တဖြည်းဖြည်းချင်း ဖြေရှင်းကြမည်ဖြစ်သည်။ အားနည်းမှုဟူသည်မှာ မည်သည့်အရာကို ရည်ညွှန်းသနည်း။ ယင်းမှာ ဘုရားသခင်အပေါ် သင်၏ယုံကြည်လက်ခံမှု အစိတ်အပိုင်းက အထူးသဖြင့် သေးငယ်ခြင်းကို ဆိုလိုသည်။ ဘုရားသခင်အပေါ် သင်၏ယုံကြည်လက်ခံမှုက အလွန် နည်းပါးခြင်းဖြစ်သည်။ အယူဝါဒအပိုင်းတွင် သင်သည် ဘုရားသခင်က အရာရာကို ပြီးမြောက်အောင်မြင်နိုင်ကြောင်း၊ သူသည် အရာခပ်သိမ်းကို အချုပ်အခြာအာဏာဖြင့် အုပ်စိုးနေကြောင်း သင် ယုံကြည်သော်လည်း တကယ့်အခြေအနေများနှင့် ရင်ဆိုင်ရသောအခါ သင်သည် ဘုရားသခင်ကို မယုံကြည်ဝံ့တော့ပေ။ အရာရာကို သူ့ထံ စိတ်နှလုံးအကြွင်းမဲ့ မပုံအပ်ရဲတော့သည့်အပြင် ကျိုးနွံနာခံခြင်း မရှိနိုင်ပေ။ ဤသည်မှာ အားနည်းမှုဖြစ်၏။ လူတို့၏ မိုက်မဲမှု၊ မသိနားမလည်မှု၊ မဝံ့ရဲမှုနှင့် ပုန်ကန်တတ်ခြင်းဟူသည့် ဤအပျက်သဘောဆောင်သော အရာများကို တာဝန်ထမ်းဆောင်ရာ၌ သမ္မာတရားအား ရှာဖွေခြင်းအားဖြင့် တဖြည်းဖြည်းချင်းသာ ဖြေရှင်းနိုင်သည် သို့မဟုတ် မတူညီသော အတိုင်းအတာများအထိသာ တိုးတက်လာနိုင်သည်။ တိုးတက်လာခြင်းဟူသည် မည်သည့်အရာကို ဆိုလိုသနည်း။ ယင်းမှာ အပျက်သဘောဆောင်သော ဤအရာများက တဖြည်းဖြည်းချင်း ပြေလည်သွားခြင်းကို ဆိုလိုသည်။ သင်၏ တာဝန်ထမ်းဆောင်မှု ရလဒ်များက ပို၍ပို၍ ကောင်းမွန်လာပြီး အခြေအနေများနှင့် ရင်ဆိုင်ရသောအခါ ယခင် သည်းခံနိုင်သည်ထက် ပို၍ သည်းခံနိုင်ခြင်း ဖြစ်သည်။ သာဓကအားဖြင့် အတိတ်တွင် ထိုကဲ့သို့သော အခြေအနေများနှင့် ထိပ်တိုက်တွေ့ဆုံသောအခါ သင်၏ သေးငယ်သော ဝိညာဉ်ရင့်သန်မှုကြောင့် သင်သည် အားနည်းပေမည်၊ အပျက်သဘောဆောင်လာပေမည်၊ ထို့ပြင် ယင်းက သင်၏ တာဝန်ထမ်းဆောင်မှုအပေါ် သင်၏သဘောထားကိုပင် ထိခိုက်ပေမည်။ သင်သည် ဝုန်းဒိုင်းကြဲမည်၊ တာဝန်များကို လက်လျှော့မည်၊ ဝတ်ကျေတမ်းကျေ ဖြစ်မည်၊ ထို့ပြင် သစ္စာစောင့်သိခြင်းကို မပြဘဲရှိမည်။ ယခုတွင် ထိုကဲ့သို့သော အခြေအနေများနှင့် ရင်ဆိုင်ရသောအခါ တာဝန်ထမ်းဆောင်ခြင်းအပေါ် သင်၏ သစ္စာစောင့်သိမှု အတိုင်းအတာမှာ လျော့နည်းမသွားပေ။ အကယ်၍ သင်သည် စိတ်နှလုံးထဲတွင် အခက်အခဲများ သို့မဟုတ် အားနည်းမှုများ ရှိပါက ယင်းတို့ကိုဖြေရှင်းဖို့ သမ္မာတရားကို ရှာဖွေနိုင်သည်။ ဆိုလိုသည်မှာ အသက်ဝင်ရောက်မှုနှင့်ဆိုင်သည့် အရေးကိစ္စသည် သင်၏ တာဝန်ထမ်းဆောင်မှုကို နောက်ထပ် ထိခိုက်မည်မဟုတ်ပေ။ သင်၏ စိတ်ထားများ၊ သင်၏ အခြေအနေနှင့် သင်၏ အားနည်းမှုက သင် တာဝန်ကျသော အလုပ်ကို နောက်ထပ် ထိခိုက်မည် မဟုတ်သကဲ့သို့ ယင်းတို့က သင်၏ အလုပ်တာဝန်များ၊ တာဝန်များနှင့် ဝတ္တရားများကိုလည်း ထိခိုက်မည်မဟုတ်ပေ။ ဤသည်မှာ အရေးကိစ္စများကို ကိုင်တွယ်ဖြေရှင်းပြီး ပြင်ပဖြစ်ရပ်များအား ခန့်ခွဲနိုင်မည့် သင်၏အစွမ်းအစ တိုးပွားလာမှု မဟုတ်လော။ ဤသည်မှာ ဝိညာဉ်ရင့်သန်မှုပိုင်းတွင် တိုးတက်ခြင်းဖြစ်၏။ လူအချို့က ခေါင်းဆောင်နေရာတွင် သရုပ်ဆောင်ရန် တောင်းဆိုခံရလျှင် အလွန်ပျော်သွားပြီး လေထဲမြောက်နေသကဲ့သို့ပင် လမ်းလျှောက်ကြသည်။ သို့သော် အရံအဖြစ် သရုပ်ဆောင်ဖို့ တောင်းဆိုခံရလျှင် အင်တင်တင်ဖြစ်ပြီး သုန်မှုန်လာကြကာ ခေါင်းငိုက်စိုက်ဖြင့် လမ်းလျှောက်ကြသည်။ လူအချို့သည် ဧဝံဂေလိဖြန့်ဝေသောအခါ အမြဲတမ်း ထင်ပေါ်ချင်ကြသော်လည်း သမ္မာတရားကို မိတ်သဟာယ မပြုနိုင်ကြပေ။ ၎င်းတို့သည် လေ့ကျင့်မှုကို မလုပ်ဆောင်သော်လည်း မြင့်သောနေရာများ၌ အမြဲရပ်ပြီး မျက်နှာပြချင်ကြသေးသည်။ ဤသည်မှာ စစ်မှန်သော ကျိုးနွံနာခံမှုလော။ ဤသည်မှာ မိမိ၏တာဝန်အား ထမ်းဆောင်ခြင်းအပေါ် မှန်ကန်သောသဘောထား ဟုတ်သလော။ လူတစ်ဦး၏ စိတ်ထားမမှန်ကန်ဘဲ သူ၏ အခြေအနေ မှားယွင်းသောအခါ သူသည် ဖြေရှင်းချက်အတွက် သမ္မာတရားကို ရှာဖွေသင့်ပြီး မည်သည့်အခြေအနေ ပေါ်ပေါက်သည်ဖြစ်စေ နောက်ဆုံးတွင် သမ္မာတရားကို ရှာဖွေပြီး လက်တွေ့လုပ်ဆောင်နိုင်သင့်သည်။ ဤသည်မှာ အသက်အတွေ့အကြုံရှိခြင်း ဖြစ်၏။ သင်သည် အရေးကိစ္စမျိုးစုံကို ပိုင်းခြားသိမြင်နိုင်သည်နှင့် ခံနိုင်ရည်ရရှိပြီး ဖြစ်သည်။ သင် မည်သည့်အရာကို ကြုံတွေ့သည်ဖြစ်စေ၊ သို့မဟုတ် ထိုအရာ ဖြစ်ပျက်သောအခါ၌ဖြစ်စေ ယင်းက သင်၏ တာဝန်ထမ်းဆောင်မှုကို ထိခိုက်မည်မဟုတ်ပေ။ သို့တည်းမဟုတ် သင်၏ ထမ်းဆောင်မှုကိုလည်း မည်သည့် အသေးအဖွဲ့ကိစ္စ၊ မည်သည့်စိတ်နေစိတ်ထား ပြောင်းလဲမှု၊ သို့မဟုတ် မည်သည့်လူ၊ ဖြစ်ရပ်များ၊ အမှုအရာများထဲရှိ အပြောင်းအလဲများနှင့် အခြေအနေများကမျှ ထိခိုက်မည်မဟုတ်ပေ။ သင်၏ အပြစ်ကို ကျော်လွှားနိုင်စွမ်းနှင့် အမျိုးမျိုးသော အနေအထားများနှင့် စိတ်ထားများကို ကျော်လွှားနိုင်စွမ်းက ပို၍ အားကောင်းလာမည်။ ဤသည်မှာ သင်၏ ဝိညာဉ်ရင့်သန်မှုက တိုးပွားလာသည်ဟု ဆိုလိုခြင်း ဖြစ်သည်။ ဝိညာဉ်ရင့်သန်မှုသည် မည်ကဲ့သို့ တိုးပွားသနည်း။ ယင်းမှာ လူတို့က ပြဿနာများကို ဖြေရှင်းဖို့အတွက် သမ္မာတရားကို ရှာဖွေခြင်းအားဖြင့် သမ္မာတရားစစ်မှန်မှုထဲသို့ တဖြည်းဖြည်း ဝင်ရောက်သောအခါ၌ ရရှိသည့် ရလဒ်ပင်ဖြစ်သည်။ သင်သည် သမ္မာတရားအချို့ကို နားလည်ပြီး ဤသမ္မာတရားများက သင့်အသက်၊ သင့်ကျင့်ကြံပြုမူခြင်း၏ အခြေခံအုတ်မြစ်၊ အရေးကိစ္စများကို စောင့်ကြည့်ဖို့အတွက် သင်၏ရှုထောင့်အမြင်နှင့် သင်၏ လမ်းပြအလင်း ဖြစ်လာကြသည်နှင့်တစ်ပြိုင်နက် သင်သည် ဒဏ်ခံနိုင်လာမည် ဖြစ်သည်။ မကြာခဏ အားနည်းတော့မည်မဟုတ်။ ဥပမာအနေဖြင့် သင်သည် ယခင်က ခေါင်းဆောင်တစ်ဦးအဖြစ် ခန့်အပ်ခံခဲ့ပါက အလွန်ပျော်ရွှင်မည်ဖြစ်သည်။ အကယ်၍ သင့်ကို လူစားထိုးခဲ့လျှင် သင်သည် တစ်လနှစ်လခန့် အပျက်သဘောဆောင်ကာ သင့်ကို တစ်ခုခုလုပ်ဆောင်ရန် တောင်းဆိုခံခဲ့ရပါက မည်သည့်အရာမျှ လုပ်ချင်စိတ် ရှိမည်မဟုတ်၊ မည်သည့်လုပ်ငန်းတာဝန်ကိုမဆို အပျက်သဘောဆောင်သော သဘောထားဖြင့် ထမ်းဆောင်လျက် လုံးလုံးလျားလျား စွန့်လွှတ်သည်အထိပင် ဝတ်ကျေတမ်းကျေ ပုံစံဖြင့် ပြုမူခဲ့မည် ဖြစ်သည်။ ယခုမူ သင်သည် လူစားထိုးခံရတော့မည်ဆိုလျှင် သင်သည် “ကျွန်ုပ်ကို လူစားထိုးလျှင်ပင် ကျွန်ုပ်ကို ထိခိုက်မည်မဟုတ်။ ကျွန်ုပ်သည် တစ်ရက်တလေမျှ အပျက်သဘောဆောင်မည် မဟုတ်။ ကျွန်ုပ်ကို ယနေ့ လူစားထိုးလျှင် ကျွန်ုပ် မနက်ဖြန် ပြုလုပ်သင့်သည့်အရာကို ဆက်လုပ်မည်။ ဘုရားသခင်၏ စီစဉ်ညွှန်ကြားမှုများနှင့် အစီအမံများကို ကျွန်ုပ်လက်ခံပြီး ကျိုးနွံနာခံပါသည်” ဟု ပြောမည် ဖြစ်သည်။ ဤသည်မှာ ဒဏ်ခံနိုင်ခြင်းပင်ဖြစ်၏။ ဤဒဏ်ခံနိုင်ခြင်းက မည်ကဲ့သို့ ဖြစ်ပေါ်လာသနည်း။ အကယ်၍ သင်သည် သမ္မာတရားကို မလိုက်စားဘဲ အမှုကိစ္စများကို ရင်ဆိုင်ရသောအခါ ဖြေရှင်းချက်အတွက် သမ္မာတရားကို မရှာဖွေသည့်အပြင် စည်းမျဉ်းများဖြင့် ပြုမူလုပ်ဆောင်ခြင်းကို အာရုံမစိုက်ပါက သင်သည် ဤဝိညာဉ်ရင့်သန်မှု ရှိလိမ့်မည်လော။ သင်သည် လောကီဆိုင်ရာ ဆက်ဆံမှုများအတွက် ဘာသာတရားမရှိသူများ၏ အတွေးအခေါ်များအတိုင်း အသက်ရှင်ပါက မည်သည့်အခါမျှ ဒဏ်ခံနိုင်မည်မဟုတ်ပေ။ သမ္မာတရားအတိုင်း အသက်ရှင်မှသာလျှင် မာန်မာန၊ အဆင့်အတန်းနှင့် ဝင့်ဝါမှုတို့ကို တဖြည်းဖြည်းချင်း လက်လွှတ်နိုင်မည်ဖြစ်ကာ ဤသို့ဖြင့် အဆုံးတွင် မည်သည့်အရာကမျှ သင့်ကို မပြိုလဲစေနိုင်သည့်အပြင် မည်သည့်အရာကမျှ တာဝန်များကို ကောင်းစွာ ထမ်းဆောင်ရာ၌ သင့်အား ထိခိုက်စေနိုင်မည် မဟုတ်ပေ။ ဤသည်မှာ ဝိညာဉ်ရင့်သန်မှုရှိခြင်း ဖြစ်သည်။ ယင်းမှာ ဒဏ်ခံနိုင်ခြင်း ဖြစ်သည်။ သင်သည် ဒဏ်ခံနိုင်ပြီး သင်၏ ဝိညာဉ်ရင့်သန်မှု ကြီးထွားလာသောအခါ သင်သည် သင်၏တာဝန်များကို စံချိန်မီအောင် ပို၍ပို၍ ထမ်းဆောင်သည်မဟုတ်လော။ သင်သည် တာဝန်များကို ပြည့်မီစွာ ထမ်းဆောင်သောအခါ ယင်းမှာ သင်၌ ဝိညာဉ်ရင့်သန်မှု တစ်ခုခု ရှိပြီးသားဖြစ်ကြောင်း ဆိုလိုသည်မဟုတ်လော။ ဤဝိညာဉ်ရင့်သန်မှုတွင် မည်သည့်အရာ ပါဝင်သနည်း။ ဘုရားသခင်၌ စစ်မှန်သော ယုံကြည်ခြင်း၊ ဘုရားသခင်အား စစ်မှန်သော ကျိုးနွံနာခံမှုနှင့် ဘုရားသခင်အပေါ် သစ္စာစောင့်သိမှုသာမက သင်၏ တာဝန်များကို မှန်ကန်စွာ သဘောထားနိုင်စွမ်းတို့ ဖြစ်သည်။ ဘုရားသခင်ထံမှ အရာရာကို ခံယူခြင်းနှင့် ဘုရားသခင်အား ကျိုးနွံနာခံနိုင်ခြင်း၊ ဘုရားသခင်ကို ကြောက်ရွံ့ပြီး မကောင်းမှုကိုရှောင်နိုင်ခြင်းတို့ ဖြစ်သည်။ ဤသည်တို့မှာ ဝိညာဉ်ရင့်သန်မှု ကြီးထွားခြင်း၏ သရုပ်သကန်များပင် ဖြစ်၏။

ယခုတွင် သင်တို့သည် ကယ်တင်ခံရခြင်းကို လုပ်ငန်းစဉ်ထဲတွင် ထည့်သွင်းဖို့လိုကြောင်းနှင့် သင်သည် ယင်းနှင့်ပတ်သက်၍ နောက်ထပ် နားဝေတိမ်တောင်ဖြစ်၍ မရတော့ကြောင်း သင်၏အသိဉာဏ်ထဲ၌ ခံစားမိပြီလော။ သမ္မာတရား တစ်ခုချင်းစီတိုင်းကို နားလည်ခြင်းသည် ကယ်တင်ခံရခြင်းအတွက် အလွန်အမင်း အရေးကြီး၏။ သင်သည် မည်သည့်သမ္မာတရား တစ်ခုတလေနှင့်မျှပတ်သက်၍ နားဝေတိမ်တောင်ဖြစ်၍ မရပေ။ ဘုရားသခင်အား ယုံကြည်ခြင်းသည် အနည်းငယ် လုံ့လစိုက်ထုတ်ခြင်း၊ လွန်စွာ အလုပ်ရှုပ်ခြင်း၊ ဆင်းရဲဒုက္ခအနည်းငယ်ကို ကြံ့ကြံ့ခံခြင်းနှင့် စမ်းသပ်မှုများကြားတွင် မလဲကျဘဲ သည်းခံကြိုးပမ်းနိုင်ခြင်းမျှသာ မဟုတ်ပေ။ အကယ်၍ ဘုရားသခင်ကို ယုံကြည်သောလူတို့သည် ကယ်တင်ခံရခြင်းကို အသက်တာ၌ အရေးပါသောကိစ္စအဖြစ် အမှန်တကယ် မှတ်ယူပြီး သမ္မာတရားရရှိခြင်းကို အသက်တာ၌ အရေးပါသောကိစ္စအဖြစ် သဘောထားပါက ၎င်းတို့သည် မည်သည့်အရာကိုမဆို လက်လွှတ်နိုင်မည် ဖြစ်သည်။ လက်လွှတ်ခြင်းသည် ၎င်းတို့အတွက် လွယ်ကူမည်ဖြစ်သည်။ အကယ်၍ လူတစ်ဦးသည် ကယ်တင်ခံရဖို့ အဘယ်မျှအရေးကြီးကြောင်း မခံစားမိသေးလျှင် ယင်းမှာ မိုက်မဲပြီး မသိနားမလည်ရာကျ၏။ ၎င်းတို့၏ ယုံကြည်ခြင်းက သေးငယ်လွန်းပြီး ၎င်းတို့သည် သေရေးရှင်ရေးဖြစ်နေသော ဘေးဒုက္ခတွင် အသက်ရှင်နေကြသေးသည်။ အကယ်၍ တစ်စုံတစ်ဦးသည် သမ္မာတရားကို မချစ်ပါက သူ့အနေဖြင့် ပြည့်မီသော တာဝန်ထမ်းဆောင်မှုကို ရရှိဖို့ ခက်ခဲမည်ဖြစ်သည်။ ဤသည်မှာ လူတစ်ဦးသည် ပြည့်မီသော တာဝန်ထမ်းဆောင်မှုကို ရရှိဖို့အတွက် သမ္မာတရားများစွာကို နားလည်ရန်နှင့် သမ္မာတရားများစွာထဲသို့ ဝင်ရောက်ရန်လည်း လိုအပ်သောကြောင့် ဖြစ်သည်။ သမ္မာတရားအား နားလည်ခြင်းနှင့် ဝင်ရောက်ခြင်းဖြစ်စဉ်တွင် လူတစ်ဦး ထမ်းဆောင်သော တာဝန်သည် တဖြည်းဖြည်းချင်း ပြည့်မီလာမည် ဖြစ်သည်။ ၎င်းတို့၏ အားနည်းချက်အမျိုးမျိုးက တဖြည်းဖြည်းချင်း ပြောင်းလဲသွားမည် ဖြစ်သည့်အပြင် ၎င်းတို့၏ အခြေအနေအမျိုးမျိုးသည်လည်း တဖြည်းဖြည်းချင်း တိုးတက်မည် ဖြစ်သည်။ သမ္မာတရားအား နားလည်ခြင်းနှင့် သမ္မာတရားစစ်မှန်မှုထဲ ဝင်ရောက်ခြင်းဖြစ်စဉ်တွင် လူတစ်ဦးသည် ဘုရားသခင်အား ယုံကြည်လက်ခံခြင်းနှင့် ကယ်တင်ခံရခြင်းတို့နှင့် စပ်လျဉ်းသည့် ရူပါရုံနှင့် ပတ်သက်၍ မိမိ၏စိတ်ထဲတွင် ပို၍ပို၍ ရှင်းလင်းမည်ဖြစ်ကာ တစ်ချိန်တည်းမှာပင် ကယ်တင်ခံရဖို့အတွက် မိမိ၏ လိုအင်ဆန္ဒနှင့် တောင်းဆိုမှုတို့မှာ ပို၍ပို၍ အဆောတလျင် ဖြစ်လာမည် ဖြစ်သည်။ အဆောတလျင် ဟုဆိုခြင်းဖြင့် မည်သည့်အရာကို ဆိုလိုသနည်း။ ယင်းမှာ ကယ်တင်ခံရခြင်းသည် အဆောတလျင်ကိစ္စ၊ အလွန်အမင်း အ‌ရေးကြီးသောကိစ္စ ဖြစ်ကြောင်း၊ ထို့ပြင် သင်သည် သင်၏ ဖောက်ပြန်ပျက်စီးသော စိတ်သဘောထားများကို မဖြေရှင်းပါက အလွန်အန္တရာယ်ရှိပြီး ကယ်တင်ခြင်းကို သင် မရရှိနိုင်ကြောင်း သင်ခံစားရနိုင်ခြင်းကို ဆိုလိုသည်။ ဤသည်မှာ အဆောတလျင် ဖြစ်ခြင်း အသိကို စွဲလမ်းနေသည့် စိတ်ထားမျိုးဖြစ်၏။ အစကနဦးတွင် သင်၌ ကယ်တင်ခံရခြင်း သို့မဟုတ် စုံလင်အောင်အပြုခံရခြင်းဟူသည့် ယူဆချက်မရှိပေ။ တဖြည်းဖြည်းချင်းဖြင့် လူသားများ၌ ဖောက်ပြန်ပျက်စီးသော စိတ်သဘောထားများရှိပြီး ၎င်းတို့အား ကယ်တင်ဖို့ ဘုရားသခင်ကို လိုအပ်ကြောင်း သင်နားလည်လာသည်။ လူတို့သည် အပြစ်တရား၌ အသက်ရှင်လျက် လွတ်မြောက်ခြင်းမရှိဘဲ ဖောက်ပြန်ပျက်စီးသော စိတ်သဘောထား၌ ပိတ်မိကာ လွန်ကဲသော ဆင်းရဲဒုက္ခနှင့် ပြည့်သည့် ဘဝကို နေထိုင်ရကြောင်းနှင့်၊ ၎င်းတို့သည် အနှေးနှင့်အမြန်ဆိုသလို စာတန်၏ ဆိုးယုတ်သော ခေတ်ရေစီးကြောင်းဖြင့် ဖယ်ရှားခံရမည်ဖြစ်ကြောင်း သင် တွေ့ရှိရသည်။ သင်သည် မည်မျှဒဏ်ခံနိုင်သည်ဖြစ်စေ၊ စိတ်ပိုင်းဖြတ်ထားသည်ဖြစ်စေ သင်သည် ဘုရားသခင်နောက်ကို အဆုံးတိုင်အောင် လိုက်မည်ဟု အာမမခံနိုင်သကဲ့သို့ လူသားများသည် မိမိတို့ဘာသာ ခိုင်မာစွာ မရပ်တည်နိုင်ကြောင်း၊ သင်သည် သမ္မာတရားကို လိုက်စားရမည်၊ သမ္မာတရားကို နားလည်ပြီး မိမိကိုယ်ကို သိဖို့အတွက် တရားစီရင်မှု၊ ပြစ်တင်ဆုံးမမှု၊ စမ်းသပ်မှုများနှင့် စစ်‌ဆေးမှုများကို တွေ့ကြုံရမည်ဖြစ်ကြောင်းနှင့် ထိုမှသာ သင်သည် ဘုရားသခင်နောက်သို့ အဆုံးတိုင်အောင် လိုက်ဖို့ စိတ်ဓာတ်ကြံ့ခိုင်မှု ရှိမည်ဖြစ်ကြောင်း သဘော‌ပေါက်သည်။ သင်သည် ကယ်တင်ခံရခြင်းနှင့်ပတ်သက်၍ အဆောတလျင် ဖြစ်ခြင်း တစ်ခုခုကို စတင်၍ ခံစားမိသည်မှာ ဤအဆင့်တွင်ဖြစ်သည်။ သမ္မာတရားကို နားလည်ခြင်းသည် ကယ်တင်ခံရခြင်းအတွက် အရေးပါ၏။ သမ္မာတရားကို လိုက်စားခြင်းသည် လူတစ်ဦး မည်သည့်အခါမျှ မစွန့်ပစ်ရမည့် သို့မဟုတ် လျစ်လျူမရှုရမည့် အရေးပါသော ကိစ္စတစ်ခု ဖြစ်၏။ သင်သည် သမ္မာတရားကို လိုက်စားခြင်းရှိမရှိ ဟူသည့်အရာ၌ ကယ်တင်ခံရခြင်းနှင့် တိုက်ရိုက်ဆက်နွှယ်မှု ရှိပြီး ယင်းမှာ သင်သည် ဘုရားသခင်၏ စုံလင်အောင်အပြုခံရနိုင်ခြင်း ရှိမရှိ ဟူသည့်အရာနှင့် ခွဲခြားမရနိုင်အောင် ဆက်စပ်နေသည်။ သင်၏ တာဝန်ထမ်းဆောင်ခြင်း ဖြစ်စဉ်တွင် သင်ကြုံတွေ့ရသည့် ပြဿနာများနှင့် အခက်အခဲများ အားလုံးကို သမ္မာတရားအား ရှာဖွေခြင်းဖြင့် ဖြေရှင်းရမည်ဖြစ်သည်။ သင်၏ အားနည်းမှု၊ မသိနားမလည်ခြင်းနှင့် မိုက်မဲခြင်းတို့သည်လည်း တဖြည်းဖြည်းချင်း ပြောင်းလဲသွားမည် ဖြစ်သည်။ ဤပြောင်းလဲမှုက မည်သည့်အရာကို ရည်ညွှန်းသနည်း။ ယင်းမှာ သင်၏ အပြစ်တရားအား ကျော်လွှားနိုင်စွမ်းသည် ပို၍အားကောင်းလာပြီး သင်သည် သင်၏ ဖောက်ပြန်ပျက်စီးသော စိတ်သဘောထားများနှင့် ကောက်ကျစ်ဆိုးယုတ်သော အမှုအရာများအား ပို၍ပို၍ သတိထားတုန့်ပြန်တတ်လာသည်ကို ဆိုလိုသည်။ သင်၏စိတ်နှလုံးထဲတွင် သင်သည် ပိုင်းခြားသိမြင်မှုကို ပို၍ ရရှိနေပြီး ဤကိစ္စများအပေါ် ခံစားနားလည်နေသည်။ လတ်တလောတွင် လူအချို့သည် ဤနားလည်သဘောပေါက်မှု ကင်းမဲ့နေသေးပြီး အပြစ်တရား၊ ကောက်ကျစ်ဆိုးယုတ်မှု သို့မဟုတ် စာတန်ဆန်သော အမှုအရာများကို တွေ့မြင်သောအခါ ဘာမျှမခံစားကြ။ ဤသည်မှာ လက်မခံနိုင်စရာ ဖြစ်ပြီး ၎င်းတို့၏ ဝိညာဉ်ရင့်သန်မှုက အ‌တော်ပင် အလှမ်းဝေးနေကြောင်း ပြသည်။ အခြားသူများအချို့တွင် ခံစားမှုများ မရှိ၊ ပိုင်းခြားသိမြင်မှု မရှိသည့်အပြင် အပြစ်ရှိသော အပြုအမူအမျိုးမျိုးနှင့် စာတန်၏ အကျည်းတန်သော လက္ခဏာသွင်ပြင်အမျိုးမျိုးအပေါ် စစ်မှန်သောအမုန်းတရား တစိုးတစိမျှပင် မရှိကြချေ။ ထိုသူတို့၌ မိမိတို့၏ လုပ်ဆောင်ချက်များနှင့် မိမိတို့ထုတ်ဖော်သည့် ဖောက်ပြန်ပျက်စီးခြင်းသာမက ဖောက်ပြန်ပျက်စီးသော စိတ်သဘောထားများနှင့် မိမိတို့၏ နက်ရှိုင်းသော စိတ်နှလုံးအတွင်းရှိ အကျည်းတန်သော အရာများအတွက် မည်သည့်အမုန်းကိုမျှ မဆိုနှင့်၊ မည်သည့်နားလည်သဘောပေါက်ခြင်း သို့မဟုတ် မည်သည့်ပိုင်းခြားသိမြင်မှုမျှလည်း မရှိကြ။ ဤလူတို့သည် ဝိညာဉ်ရင့်သန်မှုရှိခြင်းမှ အလှမ်းဝေးနေကြသေးသည်။ သို့ရာတွင် ကွာဟချက်က အဘယ်မျှ ဝေးကွာသည်ဖြစ်စေ၊ လူတစ်ဦးသည် အဘယ်မျှ အားနည်းသည်ဖြစ်စေ သို့မဟုတ် သူ၏ ဝိညာဉ်ရင့်သန်မှုက လောလောဆယ်တွင် အဘယ်မျှ သေးငယ်သည်ဖြစ်စေ ဤသည်မှာ ပြဿနာမဟုတ်၊ အဘယ့်ကြောင့်ဆိုသော် ဘုရားသခင်သည် လူတို့အား ဤအရေးကိစ္စများကို ဖြေရှင်းဖို့အတွက် လမ်းကြောင်းနှင့် ဦးတည်ချက်ကို စီစဉ်ပေးထားပြီး ဖြစ်သည်။ သင်သည် သင်၏တာဝန်များကို ပြည့်မီစွာ ထမ်းဆောင်မှုနှင့်ဆိုင်သည့် စံချိန်စံညွှန်းကို တဖြည်းဖြည်းချင်း ရောက်ရှိသည်နှင့်အမျှ သင်သည် သမ္မာတရားအား နားလည်ခြင်းနှင့် သမ္မာတရား စစ်မှန်မှုများထဲသို့ ဝင်ရောက်ခြင်းကိုလည်း လိုက်စားနေပေသည်။ သမ္မာတရားအား နားလည်ခြင်းနှင့် သမ္မာတရား စစ်မှန်မှုများထဲ ဝင်ရောက်ခြင်းကို သင်လိုက်စားသည်နှင့်အမျှ သင်၏ အပြစ်တရားအား ကျော်လွှားနိုင်စွမ်းမှာ ပို၍ အားကောင်းလာပြီး သင်၏ ကောက်ကျစ်ဆိုးယုတ်သော အမှုအရာများအား ပိုင်းခြားသိမြင်နိုင်စွမ်းမှာလည်း တိုးပွားလာကာ ထိုသို့ဖြင့် သင်၏ အားနည်းမှုနှင့် ပုန်ကန်တတ်ခြင်းမှာ အတိုင်းအတာအမျိုးမျိုးအထိ ပြေလည်သွားလေသည်။ ဥပမာအနေဖြင့် သင်၏ ဝိညာဉ်ရင့်သန်မှု သေးငယ်နေပြီး အခြေအနေတစ်ခုကို ကြုံတွေ့ရသောအခါ သင်သည် ယင်းက မကောင်းကြောင်း သိလျှင်ပင် သင်သည် ထိုအရာအားဖြင့် ချုပ်ထိန်းခြင်းနှင့် ချည်နှောင်ခြင်းကို ခံချင်ခံရဦးမည် ဖြစ်ပြီး ထိုအရာထဲ၌ပင် ပါဝင်ချင်ပါဝင်ဦးမည် ဖြစ်သည်။ သင်သည် သမ္မာတရားကို နားလည်ပြီး သမ္မာတရားအချို့ကို လက်တွေ့လုပ်ဆောင်နိုင်သောအခါ သင်၏စိတ်နှလုံးထဲတွင် ထိုကဲ့သို့သော အရေးကိစ္စများကို မုန်းတီးစက်ဆုပ်သည့်အပြင် သင်သည် ယင်းတို့ကိုလည်း ငြင်းပယ်ကာ ပါဝင်ဖို့ငြင်းဆန်မည် ဖြစ်သည်။ တစ်ချိန်တည်းတွင်လည်း အခြားသူများအား ယင်းတို့မှနေ၍ ရုန်းထွက်လွတ်မြောက်အောင် ကူညီမည်ဖြစ်သည်။ ဤသည်မှာ တိုးတက်မှုဖြစ်၏။ ဤသည်မှာ ဝိညာဉ်ရင့်သန်မှု တိုးပွားခြင်းဖြစ်၏။ ဝိညာဉ်ရင့်သန်မှု တိုးပွားခြင်း၏ ပြယုဂ်များမှာ အဘယ်နည်း။ ပထမဆုံးအနေဖြင့် လူတစ်ဦးသည် တာဝန်ထမ်းဆောင်ခြင်း၌ သစ္စာစောင့်သိမှုရှိကာ ဝတ်ကျေတမ်းကျေ အပြုအမူမရှိတော့ချေ။ ထို့အပြင် ဘုရားသခင်အပေါ် လူတစ်ဦး၏ ယုံကြည်ခြင်းသည် ပို၍ စစ်မှန်လာပြီး ပို၍ လက်တွေ့ကျလာကာ ဘုရားသခင်အပေါ် စစ်မှန်သော ကျိုးနွံနာခံမှု ရှိလေသည်။ ထို့ထက်မက လူတစ်ဦးသည် စာတန်၏ စုံစမ်းသွေးဆောင်မှုများနှင့် အဖျက်အမှောင့် လုပ်ခြင်းများကို ပိုင်းခြားသိမြင်နိုင်ပြီး အောင်မြင်ကျော်လွှားနိုင်သည်။ စာတန်က သူ့ကို နောက်ထပ် လှည့်စားနိုင်ခြင်း သို့မဟုတ် ထိန်းချုပ်နိုင်ခြင်း မရှိတော့သည့်အပြင် သူသည် စာတန်၏စွမ်းအားမှ ရုန်းထွက်လွတ်မြောက်နိုင်၏။ ဤအရာအားဖြင့် လူတစ်ဦးသည် ကယ်တင်ခံရခြင်းအတွက် စံချိန်စံညွှန်းကို အမှန်တကယ် ပြည့်မီပြီးဖြစ်လေသည်။

ယနေ့မိတ်သဟာယပြုချက်ပြီးနောက်တွင် သင်တို့သည် သင်တို့ထမ်းဆောင်သည့် တာဝန်များက အဆင့်မီခြင်းရှိမရှိ မည်ကဲ့သို့ တွက်ချက်ရမည်ကို သိပြီလော။ သိပြီဆိုလျှင် ယင်းက သင်၌ ဤသမ္မာတရားများအား နားလည်ခြင်းအနည်းငယ် ရှိပြီး တိုးတက်လာပြီ ဖြစ်ကြောင်း သက်သေပြသည်။ အကယ်၍ မသိလျှင် ယင်းက သင်သည် ပြောခဲ့သည့်အရာကို နားမလည်သေးဘဲ အဆင့်မမီသေးကြောင်း သက်သေပြသည်။ သင်သည် လက္ခဏာသွင်ပြင်နှစ်ရပ်တွင် ရှင်းလင်းမှု လိုအပ်သည်။ တစ်ခုမှာ မိမိကိုယ်ကို ပြန်လည်သုံးသပ်နိုင်စွမ်းနှင့် နောက်တစ်ခုမှာ အဆင့်မီရန်နှင့် လမ်းကြောင်းကိုသိရန်အတွက် မည်သို့ တာဝန်ထမ်း‌ဆောင်ရမည်ကို သိခြင်းပင်ဖြစ်သည်။ အတိတ်တွင် များသောအားဖြင့် ငါတို့၏ ဆွေးနွေးချက်က တာဝန်ထမ်းဆောင်မှုအပေါ် အာရုံစိုက်ခဲ့ပြီး တာဝန်အား ပြည့်မီစွာ ထမ်းဆောင်ခြင်းကိုမူ သိပ်ထည့်မပြောခဲ့ကြချေ။ ယနေ့တွင်မူ အဓိကဆွေးနွေးချက်မှာ ပြည့်မီသော တာဝန်ထမ်းဆောင်မှုအတွက် စံချိန်စံညွှန်းများနှင့် ပတ်သက်နေသည်။ ပြည့်မီခြင်းအတွက် စံချိန်စံညွှန်းများနှင့် ဤလက္ခဏာသွင်ပြင်၌ ပါဝင်သည့် သမ္မာတရားအမျိုးမျိုးတို့ကို အခြေခံအားဖြင့် တကယ့်ကို ရှင်းရှင်းလင်းလင်း မိတ်သဟာယပြုပြီး ဖြစ်သည်။ ထို့အပြင် တာဝန်ထမ်းဆောင်ခြင်း ဖြစ်စဉ်တွင် မည်သည့်အရေးကိစ္စများကို ရှောင်သင့်ကြောင်းနှင့် မည်သည့်စည်းမျဉ်းများကို ထိန်းသိမ်းသင့်ကြောင်းကိုသာမက မလုပ်သင့်သည့် အမှားများဟူသည့် ဤအရာများအားလုံးမှာ အလွန်အရေးကြီး၏။ အထူးသဖြင့် အလှူငွေများကို မခိုးနှင့်၊ ချစ်မှုရေးရာ ဇာတ်လမ်းများ၌ မဆင်မခြင် မပါဝင်နှင့်၊ ပြီးလျှင် အလုပ်အစီအစဉ်များကို မဖီဆန်နှင့်။ အကယ်၍ ဤအမှားများကို ကျူးလွန်မိလျှင် သင်သည် လုံးဝ ဆုံးခန်းတိုင်ပြီဖြစ်သည်။ ကယ်တင်ခံရဖို့ မျှော်လင့်ချက် မရှိတော့ချေ။ ထို့ကြောင့် လမ်းကြောင်းမှားကို မလျှောက်နှင့်၊ ဆိုးယုတ်သောသူ၏ လမ်းကြောင်းကို မလျှောက်လေနှင့်။ ထိုလမ်းမပေါ် ခြေချမိလိုက်သည်နှင့် အမှန်တကယ် မျှော်လင့်ချက်မရှိတော့ပေ။ သင့်ကို မည်သူမျှ မကယ်တင်နိုင်ပေ။ သင့်ကို ဘုရားသခင် မကယ်တင်ပါက သင့်ကိုယ်သင်လည်း မကယ်တင်နိုင်သည်မှာ အသေအချာပင်။ အကယ်၍ တစ်စုံတစ်ဦးသည် ထိုအဆင့်ကိုရောက်ပါက ယင်းမှာ စိုးရိမ်ရသော ပြဿနာတစ်ခု ဖြစ်သည်။ ပြန်လှည့်လာဖို့ မလွယ်ကူချေ။ ယင်းမှာ အခြေခံအားဖြင့် ဦးတည်ရာမဲ့သော လမ်းမဖြစ်ချေ၏။

၂၀၁၈ ခုနှစ်၊ နိုဝင်ဘာလ ၂၈ ရက်


ဧဝံဂေလိတရားဟောခြင်းသည် ယုံကြည်သူများအားလုံး ကောင်းမွန်စွာ ဖြည့်ဆည်းရမည့် တာဝန်ဖြစ်သည်

ပြီးခဲ့သောစုဝေးပွဲတွင် သင်တို့၏တာဝန်ကို ပြည့်ပြည့်ဝဝ ထမ်းဆောင်ခြင်းအကြောင်းကို ငါတို့ ပြောခဲ့ကြသည်။ ယင်းကိုရရှိခြင်းသည် လူသားအား ဘုရားသခင်၏ စုံလင်စေခြင်းအတွက် လိုအပ်သည့် အဓိကကျသော အခြေအနေလေးရပ်အနက် ပထမဆုံးနှင့် အခြေခံအကျဆုံးဖြစ်သည်။ ပြီးခဲ့သောအ‌ခေါက်တွင် လူတစ်ဦး၏တာဝန်ကို ထမ်းဆောင်ခြင်းနှင့်ဆိုင်သော အဓိပ္ပာယ်ဖွင့်ဆိုချက်နှင့် စည်းမျဉ်းများအပေါ် ငါတို့ မိတ်သဟာယပြုခဲ့ကြသည်။ မိမိတို့၏တာဝန်များကို ပြည့်ပြည့်ဝဝ ထမ်းဆောင်ခြင်းမရှိသော လူတို့ကို ပြညွှန်သည့် အပြင်ပန်းလက္ခဏာ အမျိုးမျိုးတို့အကြောင်းကို မိတ်သဟာယပြုလျက် ဥပမာအချို့ကိုလည်း ငါတို့ ဆွေးနွေးခဲ့ကြသည်။ ဤသို့ပြုခြင်းအားဖြင့် ထိုသို့သော ပြဿနာများကို ပြင်သင့်ကြောင်း ဘုရားသခင် ရွေးကောက်သောလူတို့ ရှင်းလင်းစွာ မြင်တွေ့ရန်နှင့် ထိုသို့သောပုံစံဖြင့် မိမိတို့၏ တာဝန်များကို ထမ်းဆောင်သော သူတို့အ‌ပေါ် ဘုရားသခင်ထားရှိသော သဘောထားကို နားလည်ရန် ငါအခွင့်ပေးခဲ့သည်။ ဤအရာအပေါ် မိတ်သဟာယပြုပြီးနောက် သင်တို့၏တာဝန်ကို မည်သို့ ပြည့်ပြည့်ဝဝ ထမ်းဆောင်ရမည့်ပုံ၊ မည်သည့်အရာကို အာရုံစိုက်ရမည်ဖြစ်ကြောင်း၊ မည်သည့်အရာများကို သင်တို့ မပြုလုပ်သင့်ကြောင်း၊ ဘုရားသခင်၏ စိတ်နေသဘောထားကို မည်သည့်လုပ်ရပ်များက ပုန်ကန်ပြစ်မှားပြီး ပျက်စီးခြင်းသို့ ဆိုက်ရောက်စေနိုင်ကြောင်းနှင့် ပတ်သက်၍ ယေဘုယျ နားလည်သဘောပေါက်ခြင်းကို သင်တို့ရရှိခဲ့သည်။ တာဝန်ကို မည်သို့ ပြည့်ပြည့်ဝဝ ထမ်းဆောင်ရမည့်‌အပေါ် မိတ်သဟာယပြုခြင်းအားဖြင့် သင်တို့သည် ဤအကြောင်းကိစ္စနှင့် ပတ်သက်သော သမ္မာတရား တစ်စုံတစ်ရာကို သဘောတရားအရ သိမြင်နားလည်နိုင်သလော။ အမျိုးမျိုးသော တာဝန်များကို ထမ်းဆောင်သောအခါ လူအမျိုးမျိုးတို့အားလုံးက မည်သည့်စည်းမျဉ်းများကို လိုက်နာပြီး မည်သည့်သမ္မာတရားများကို လက်တွေ့လုပ်ဆောင်သင့်သနည်း။ ထိုသို့သော အသေးစိတ် အချက်အလက်များအပေါ် သင်တို့၌ ရှင်းလင်းသော နားလည်မှုရှိသလော။ (ဤအရာကို ကျွန်ုပ်တို့ ရှင်းလင်းစွာ နားမလည်ပါ။) သို့ဆိုလျှင် ထိုအကြောင်းကို ပို၍အသေးစိတ်ကျကျ ပြောဆိုရန် လိုအပ်သည်။ လူတစ်ဦး၏ တာဝန်ကို ပြည့်ပြည့်ဝဝ ထမ်းဆောင်ခြင်းဟူသည်မှာ မည်သည့်အရာကို ဆိုလိုကြောင်း ဆွေးနွေးရန်အတွက် ပို၍ အသေးစိတ်ကျသော အမျိုးအစားခွဲခြားမှုများကို စတင်စီစဉ်ရပေမည်။

ဘုရားအိမ်တော်၏အလုပ်ကို အဓိကအမျိုးအစား အချို့အားဖြင့် ခွဲခြားသတ်မှတ်သည်။ ဘုရားအိမ်တော်၏ အလုပ်ဟူသမျှ၏ ရှေ့ဆုံးရှိ အလုပ်မှာ ဧဝံ‌ဂေလိတရား ဖြန့်ဝေခြင်းအလုပ် ဖြစ်သည်။ ယင်း၌ လူအရေအတွက်ပေါင်း မြောက်မြားစွာ ပါဝင်သည်။ ယင်းသည် အမှုအရာများစွာ၏ ကျယ်ပြန့်သော အတိုင်းအတာကို လွှမ်းခြုံထားပြီး အလုပ်တာဝန် မြောက်မြားစွာ ပါဝင်သည်။ ယင်းသည် အလုပ်၏ ပထမအမျိုးအစားဖြစ်ပြီး အသင်းတော်အလုပ်ရှိရှိသမျှ၌ အရေးကြီးဆုံးသော လုပ်ငန်းတာဝန်ဖြစ်သည်။ ဧဝံဂေလိတရားကို ကျယ်ပြန့်စေခြင်းအလုပ်သည် ဘုရားသခင်၏ စီမံခန့်ခွဲမှုအစီအစဉ်၌ ပထမအရေးကြီးသော လုပ်ငန်းတာဝန်ဖြစ်၏။ ထို့အတွက်ကြောင့် ယင်းကို အလုပ်၏ ပထမအမျိုးအစားအဖြစ် ခွဲခြားသတ်မှတ်ရမည် ဖြစ်သည်။ သို့ဆိုလျှင် ဤတာဝန်အား ထမ်းဆောင်သူတို့ ကိုင်ဆောင်ရမည့် ဂုဏ်ပုဒ်မှာ အဘယ်နည်း။ ဧဝံဂေလိတရား ဖြန့်ဝေသူများဖြစ်၏။ ဒုတိယအမျိုးအစားအနေဖြင့် အသင်းတော်၏ အတွင်းလုပ်ငန်း၌ အရေးကြီးဆုံးသော တာဝန်မှာ အဘယ်နည်း။ (ခေါင်းဆောင်များနှင့် အမှုဆောင်များ၏ တာဝန်ဖြစ်သည်။) မှန်ပေ၏၊ ယင်းမှာ အုပ်စုအမျိုးမျိုး၏ ကြီးကြပ်သူများနှင့် အဖွဲ့ခေါင်းဆောင်များအပါအဝင် အသင်းတော်ထဲရှိ အဆင့်ပေါင်းစုံမှ ခေါင်းဆောင်များနှင့် အမှုဆောင်များ၏ တာဝန်ဖြစ်သည်။ ဤတာဝန်သည် အရေးကြီးဆုံးဖြစ်ကာ ဤလူတို့လုပ်ဆောင်သည့် အလုပ်အားလုံးမှာ အ‌ရေးပါ၏။ ဤသည်မှာ ဒုတိယအမျိုးအစား ဖြစ်သည်။ တတိယအမျိုးအစား၏ တာဝန်များအနေဖြင့် ဧဝံဂေလိတရား ဖြန့်ဝေခြင်းအလုပ်၌ အတော်ပင် အရေးကြီးသည်မှာ မည်သည့်တာဝန်များ ဖြစ်သနည်း။ (အထူးတာဝန် အချို့ဖြစ်သည်။) မှန်ပေ၏၊ တတိယအမျိုးအစား၌ စာရေးခြင်း၊ ဘာသာပြန်ခြင်း၊ တေးဂီတ၊ ရုပ်ရှင်ရိုက်ကူးရေး၊ အနုပညာနှင့် ပြင်ပရေးရာများလုပ်ငန်းအပါအဝင် အထူးတာဝန်အချို့ကို ထမ်းဆောင်ရသောလူတို့ ပါဝင်သည်။ စတုတ္ထအမျိုးအစားရှိ ထိုသူတို့သည် ကြိုဆိုလက်ခံရေး၊ ချက်ပြုတ်ရေးနှင့် ဝယ်ယူရေးတို့ကဲ့သို့ ထောက်ပံ့ပို့ဆောင်ရေးအလုပ် ပါဝင်သော သာမန်တာဝန်များကို အဓိအားဖြင့် ထမ်းဆောင်ရသည်။ ဤတာဝန်များအား အသေးစိတ် အမျိုးအစားခွဲခြင်းမှာ မလိုအပ်‌ပေ။ ပဉ္စမအမျိုးအစားက ၎င်းတို့၏မိသားစု အခြေအနေများ၊ ကျန်းမာရေး အခြေအနေများ၊ သို့မဟုတ် အခြားထိုသို့သော အကြောင်းရင်းများကြောင့် ၎င်းတို့အားလပ်သောအချိန်၌ တာဝန်အချို့ကိုသာ ထမ်းဆောင်နိုင်သောသူတို့အတွက် ဖြစ်သည်။ ဤလူတို့က ၎င်းတို့၏တာဝန်များကို သူတို့အတတ်နိုင်ဆုံး ထမ်းဆောင်ကြသည်။ ဤသည်မှာ ပဉ္စမအမျိုးအစားဖြစ်၏။ မိမိတို့၏တာဝန်များကို ထမ်းဆောင်ခြင်းမရှိသော အခြားသူများကို ဆဋ္ဌမအမျိုးအစားတွင် ထားရှိလေသည်။ ဤလူတို့သည် တာဝန်ထမ်းဆောင်ခြင်းနှင့် မည်သို့မျှ မသက်ဆိုင်သဖြင့် ၎င်းတို့ကို အဘယ်ကြောင့်များ အမျိုးအစားတစ်ခုတွင် ထည့်သွင်းသင့်သနည်း။ အဘယ့်ကြောင့်ဆိုသော် ၎င်းတို့ကို အသင်းသားဦးရေထဲ၌ ထည့်တွက်ထားသောကြောင့် ဤနောက်ဆုံးအမျိုးအစားထဲတွင် ထည့်သွင်းရခြင်းဖြစ်၏။ အကယ်၍ ၎င်းတို့သည် တရားဒေသနာများစွာကို နားထောင်ခဲ့ပြီးဖြစ်လျှင် သမ္မာတရားကို နားလည်နိုင်ပြီး တာဝန်များကို ထမ်းဆောင်ရန် ဆန္ဒအလျောက် တောင်းဆိုပါက ၎င်းတို့၌ စစ်မှန်သော ယုံကြည်ခြင်းရှိပြီး အလွန်အမင်း အစွမ်းအစနိမ့်ပါးသော လူများ၊ သို့မဟုတ် ဆိုးယုတ်သော လူများ မဟုတ်သရွေ့ ၎င်းတို့အနေဖြင့် အနှောင့်အယှက်များ မဖြစ်စေဖို့ ကတိပြုပေးသည်ကို ထောက်ရှု၍ ငါတို့သည် ထိုသို့သောလူတို့ကို တာဝန်များထမ်းဆောင်ခွင့် ပြုသင့်ပြီး ၎င်းတို့ကို နောင်တရရန်အတွက် အခွင့်အလမ်းပေးသင့်သည်။ အသင်းသားများသည် အခြေခံအားဖြင့် ယခုတင်ဖော်ပြသော အမျိုးအစားခြောက်ခုထဲတွင် အားလုံး ပါဝင်လေသည်။ ကျန်သောသူတို့မှာမူ ယုံကြည်သူလူသစ်များပင် ဖြစ်၏။ ၎င်းတို့ကို မိမိတို့၏တာဝန်များကို ထမ်းဆောင်ခြင်းမရှိဟု ဆို၍မရပေ။ ထိုအစား ၎င်းတို့သည် ဝိညာဉ်ရင့်သန်မှုတွင် သေးငယ်ပြီး သမ္မာတရားအား အပေါ်ယံနားလည်မှုသာ ရှိသောကြောင့် မည်သည့်အရာတစ်ခုကိုမျှ လုပ်ဆောင်၍ မရသောကြောင့် ဖြစ်ပေသည်။ ၎င်းတို့ထဲမှ အချို့က အစွမ်းအစကောင်း ရှိလင့်ကစား သမ္မာတရား၊ သို့မဟုတ် စည်းမျဉ်းများကို နားမလည်သေးသဖြင့် မည်သည့်တာဝန်ကိုမျှ ထမ်းဆောင်နိုင်ခြင်း မရှိသေးပေ။ ၎င်းတို့သည် ဘုရားသခင်အား နှစ်နှစ်သုံးနှစ်မျှ ယုံကြည်ပြီးနောက် တာဝန်များကို စတင်ထမ်းဆောင်လာနိုင်ပါက ထိုအချိန်တွင် ၎င်းတို့ကို တာဝန်များကို ထမ်းဆောင်သူတို့၏ အမျိုးအစားအမျိုးမျိုးတို့၌ ငါတို့ထည့်သွင်းနိုင်သည်။ အဆုံးသတ်ရလျှင် ငါတို့သည် ယခုတင် အမျိုးအစား ခြောက်မျိုးကို ရှင်းလင်းစွာဖြင့် အသေးစိတ်ချပြခဲ့ပြီဖြစ်သည်။ ပထမအမျိုးအစားမှာ ဧဝံဂေလိတရားကို ဖြန့်ဝေသောသူတို့အတွက် ဖြစ်သည်။ ဒုတိယအမျိုးအစားက အသင်းတော်၏ အဆင့်ပေါင်းစုံမှ ခေါင်းဆောင်များနှင့် အမှုဆောင်များအတွက် ဖြစ်သည်။ တတိယအမျိုးအစားက အထူးတာဝန်များကို ထမ်းဆောင်သောသူများအတွက် ဖြစ်သည်။ စတုတ္ထအမျိုးအစားက သာမန်တာဝန်များကို ထမ်းဆောင်သောသူများအတွက် ဖြစ်သည်။ ပဉ္စမအမျိုးအစားက အချိန်ရ၍ အခြေအနေပေးသောအခါ တာဝန်ထမ်းဆောင်သော သူများအတွက် ဖြစ်ကာ ဆဋ္ဌမအမျိုးအစားက တာဝန်ထမ်းဆောင်ခြင်း မရှိသောသူများအတွက် ဖြစ်သည်။ ဤအမျိုးအစားများအား စီစဉ်ဖွဲ့စည်းခြင်းအတွက် အခြေခံကို မည်သည့်စည်းမျဉ်းများက သတ်မှတ်ပေးသနည်း။ ဤအမျိုးအစားများကို အလုပ်အမျိုးအစား၊ လုပ်ဆောင်ဖို့လိုအပ်သော အချိန်၊ အလုပ်ပမာဏနှင့် အလုပ်၏ အရေးကြီးမှုတို့အရ ခွဲခြားသတ်မှတ်လေသည်။ တာဝန်များကို ထမ်းဆောင်ခြင်းအကြောင်း ငါတို့ ယခင်က ပြောခဲ့ချိန်တွင် တာဝန်ထမ်းဆောင်ခြင်းနှင့် ပတ်သက်သည့် သမ္မာတရား၏ သွင်ပြင်လက္ခဏာအမျိုးမျိုးကို အခြေခံအားဖြင့် ငါတို့ ဆွေးနွေးခဲ့ကြသည်။ ငါတို့၏ မိတ်သဟာယပြုချက်သည် လူအားလုံးတို့က ၎င်းတို့၏ တာဝန်များကို ထမ်းဆောင်ရာ၌ လိုက်နာသင့်သည့် သမ္မာတရားစည်းမျဉ်းများနှင့် ပတ်သက်သည်။ ငါတို့သည် မည်သည့်အမျိုးအစားများကိုမျှ ဖန်တီးဖော်ထုတ်ခဲ့ခြင်း မရှိသည့်အပြင် မည့်သည့်စည်းမျဉ်းများကို ဤလူအမျိုးအစားများ တစ်ခုစီက လိုက်နာသင့်ကြောင်း အသေးစိတ် မဆွေးနွေးခဲ့သကဲ့သို့ ၎င်းတို့ဝင်ရောက်ရာ၌ အာရုံစိုက်သင့်သည့် တိကျသော သမ္မာတရားများကိုလည်း မဆွေးနွေးခဲ့ကြပေ။ ဆက်လက်၍ သမ္မာတရား၏ ဤသွင်ပြင်လက္ခဏာနှင့် ပတ်သက်ပြီး ပို၍ပြည့်ပြည့်စုံစုံ မိတ်သဟာယပြုပြီး အမျိုးအစားတစ်ခုစီကို ရှင်းရှင်းလင်းလင်းဖြစ်ရန် တစ်ခုချင်းစီ ဆွေးနွေးကြမည်။

ပထမဦးစွာ ဧဝံဂေလိဖြန့်ဝေသူများ နားလည်သင့်သော သမ္မာတရားများနှင့်ပတ်သက်သည့် ငါတို့၏မိတ်သဟာယကို အစပျိုးမည်။ ဧဝံဂေလိဖြန့်ဝေသူများ နားလည်ပြီး မိမိတို့ကိုယ်ကို ပြင်ဆင်ထားသင့်သည့် အခြေခံသမ္မာတရားများမှာ အဘယ်နည်း။ ဤတာဝန်ကို ကောင်းစွာထမ်းဆောင်ဖို့ သင် မည်ကဲ့သို့ လုပ်ဆောင်သင့်သနည်း။ သင်သည် ဧဝံဂေလိဖြန့်ဝေရန်အတွက် လိုအပ်သည့် ရူပါရုံနှင့်ပတ်သက်သော သမ္မာတရားအချို့ဖြင့် ပြင်ဆင်ရမည်ဖြစ်ပြီး ဧဝံဂေလိဖြန့်ဝေခြင်း၏ စည်းမျဉ်းများကို ပိုင်နိုင်ရမည်။ ဧဝံဂေလိဖြန့်ဝေခြင်း၏ စည်းမျဉ်းများကို ပိုင်နိုင်ပြီးသောအခါ အခြားသူများ၏ အယူအဆများနှင့် ပြဿနာများကို ဖြေရှင်းရန်အတွက် မိမိကိုယ်ကို အခြားမည်သည့် သမ္မာတရားများဖြင့် ပြင်ဆင်သင့်သနည်း။ မှန်သောလမ်းခရီးကို စုံစမ်းမေးမြန်းသူတို့အား မည်သို့ သဘောထားသင့်သနည်း။ အ‌ရေးကြီးဆုံးအရာမှာ ထိုးထွင်းသိမြင်မှုကို သင်ယူခြင်းဖြစ်သည်။ မည်သူ့ကို ဧဝံဂေလိတရား ဟောပြောနိုင်ပြီး မည်သူ့ကို မဟောပြောနိုင်သည်မှာ သင်နားလည်ရမည့် ပထမစည်းမျဉ်း ဖြစ်သည်။ ဧဝံဂေလိဟောပြော၍ မရနိုင်သူအား ဟောပြောမိပါက ယင်းသည် အချည်းနှီးဖြစ်သော ကြိုးပမ်းမှု ဖြစ်သည်သာမက မမြင်ရသော အန္တရာယ်များကိုလည်း အလွယ်တကူ ဖြစ်ပွားစေနိုင်သည်။ ဤသည်ကို နားလည်ထားရမည်။ ထိုမျှမက စကားအနည်းငယ် ပြောလိုက်ပါက၊ သို့မဟုတ် နက်နဲသော သြဝါဒအချို့အကြောင်း ပြောပြပါက ဧဝံဂေလိဟောပြော၍ ရနိုင်သူများကပင် ယင်းကို လက်ခံမည်မဟုတ်ပေ။ ယင်းမှာ သိပ်မလွယ်ကူပေ။ ပါးစပ်ညောင်းသွားပြီး အာခေါင်ခြောက်ကပ်သွားသည်အထိ သင်ဟောပြောပြီး မှန်သောလမ်းခရီးကို စုံစမ်းမေးမြန်သည့် ထိုသူများကို စွန့်ပစ်လိုသည်အထိ သင်သည် သည်းခံစိတ်ဟူသမျှ ကုန်ဆုံးသွားနိုင်လေသည်။ ထိုသို့သော အခြေအနေများ၌ မည်သည့်အရာကို ပိုင်ဆိုင်ရန် အရေးကြီးဆုံးဖြစ်သနည်း။ (ချစ်ခြင်းမေတ္တာနှင့် စိတ်ရှည်သည်းခံခြင်း ဖြစ်သည်။) သင်သည် ချစ်ခြင်းမေတ္တာနှင့် စိတ်ရှည်သည်းခံခြင်း ရှိရမည်။ မေတ္တာစိတ်ခံစားမှုမှန်သမျှ ကင်းမဲ့နေလျှင် စိတ်ရှည်သည်းခံမှု မရှိမည်မှာ အသေအချာဖြစ်သည်။ ရူပါရုံနှင့်ပတ်သက်သည့် သမ္မာတရားအား နားလည်ခြင်းအပြင် ဧဝံဂေလိဖြန့်ဝေခြင်းသည်လည်း ကြီးမားသော ချစ်ခြင်းမေတ္တာနှင့် ကြီးမားသော စိတ်ရှည်သည်းခံမှုတို့ လိုအပ်သည်။ ထိုသို့အားဖြင့်သာ ဧဝံဂေလိဖြန့်ဝေခြင်းဟူသည့် တာဝန်ကို ကောင်းမွန်စွာ ထမ်းဆောင်နိုင်သည်။ ဧဝံဂေလိဖြန့်ဝေခြင်းတာဝန်ကို မည်ကဲ့သို့ အဓိပ္ပာယ်ဖွင့်ဆိုသနည်း။ ဧဝံဂေလိ‌ဖြန့်ဝေခြင်းတာဝန်ကို သင် မည်ကဲ့သို့ ရှုမြင်သနည်း။ ဧဝံဂေလိဖြန့်ဝေသူတို့သည် အခြားတာဝန်များကို ထမ်းဆောင်သူတို့နှင့် မည်သည့်နေရာ၌ ကွာခြားသနည်း။ ထိုသူတို့သည် နောက်ဆုံးသောကာလ၌ ဘုရားသခင်၏အမှုတော်ကို သက်သေခံကြပြီး ဘုရားသခင်၏ ကြွလာခြင်းကို သက်သေခံကြသည်။ ၎င်းတို့သည် ဧဝံဂေလိတရား၏ တမန်များဖြစ်သည်၊ ၎င်းတို့ကို အထူးတာဝန်တစ်ခုဖြင့် စေလွှတ်ခံရခြင်းဖြစ်သည်၊ ၎င်းတို့သည် အထက်မှ ဆင်းသက်လာသည့် ကောင်းကင်တမန်များ ဖြစ်သည်ဟု လူအချို့က ပြောကြသည်။ ထိုသူတို့ကို ထိုသို့ အဓိပ္ပာယ်ဖွင့်ဆိုနိုင်သလော။ (ဖွင့်ဆို၍မရပါ။) ဧဝံဂေလိဖြန့်ဝေသူတို့၏ အထူးတာဝန်မှာ အဘယ်နည်း။ ၎င်းတို့သည် လူတို့၏စိတ်ထဲတွင် မည်သည့်ပုံရိပ်ရှိကြသနည်း။ ၎င်းတို့၏လုပ်ငန်းတာဝန်မှာ အဘယ်နည်း။ (တရားဟောဆရာများ ဖြစ်သည်။) တရားဟောဆရာများ၊ တမန်များအပြင် မည်သည့်အရာ ရှိသေးသနည်း။ (သက်သေခံသူများဖြစ်သည်။) လူအများစုက ၎င်းတို့ကို ဤသို့ အဓိပ္ပာယ်ဖွင့်ကြမည်။ သို့သော် ဤအဓိပ္ပာယ်ဖွင့်ဆိုချက်များမှာ အမှန်တကယ် တိကျမှန်ကန်သလော။ လူသိများသော အသုံးအနှုန်းများမှာ “တရား‌ဟောဆရာ” နှင့် “သက်သေခံသူ” ဖြစ်ကာ “ဧဝံဂေလိတမန်” မှာ ပို၍ ဂုဏ်ဒြပ်ကြီးသော ဂုဏ်ပုဒ်တစ်ခုဖြစ်၏။ ဤအသုံးအနှုန်းသုံးခုကို မကြာခဏ ကြားရသည်။ ဤတာဝန်ကို ထမ်းဆောင်သူတို့၏ ဂုဏ်ပုဒ်များကို လူတို့ မည်သို့နားလည်ပြီး အဓိပ္ပာယ်ဖွင့်ဆိုသည်ဖြစ်စေ ဤဂုဏ်ပုဒ်များအားလုံးမှာ “ဧဝံ‌ဂေလိတရား” ဟူသည့် စကားလုံးနှင့် ခွဲခြား၍မရနိုင်အောင် ဆက်စပ်နေသည်။ ဤအသုံးအနှုန်းသုံးခုအနက် မည်သည့်အသုံးအနှုန်းက ဧဝံဂေလိဖြန့်ဝေခြင်းတာဝန်နှင့် ပို၍ဆီလျော်ပြီး ပို၍လိုက်ဖက်ကာ ပို၍ယုတ္တိတန်သော ဂုဏ်ပုဒ်ဖြစ်စေသနည်း။ (တရားဟောဆရာများ ဖြစ်သည်။) တရားဟောဆရာဟူသည့် ဂုဏ်ပုဒ်က ပို၍လိုက်ဖက်သည်ဟု လူအများစုက ထင်ကြသည်။ တစ်စုံတစ်ဦးသည် သက်သေခံသူဟူသည့် ဂုဏ်ပုဒ်ကို သဘောတူသလော။ (သဘောတူပါသည်။) ဧဝံဂေလိတမန်ဟူသည့် ဂုဏ်ပုဒ်ရော အဘယ်သို့ရှိသနည်း။ (သဘောမတူပါ။) အခြေခံအားဖြင့် ဧဝံဂေလိတမန်ဟူသည့် ဂုဏ်ပုဒ်ကို မည်သူမျှ သဘောမတူပေ။ တရားဟောဆရာဟူသည့် ဂုဏ်ပုဒ်က သင့်တော်သည်၊ မတော်သည်ကို ငါတို့ ဦးစွာ ဆွေးနွေးကြစို့။ “တရားဟောသည်” ဟူသည်မှာ တစ်စုံတစ်ခုကို ဖြန့်ဝေခြင်း၊ ဖြန့်ဖြူးခြင်း၊ သိရှိစေခြင်းနှင့် ကြော်ငြာခြင်းကို ဆိုလိုသည်။ တရားဟောဆရာများ ဟောပြောသည့် “လမ်းခရီး” မှာ အဘယ်နည်း။ (မှန်သော လမ်းခရီးဖြစ်သည်။) ယင်းသည် ထိုအရာကိုပြောဖို့ နည်းလမ်းကောင်းဖြစ်၏။ “လမ်းခရီး” ဟူသည်မှာ လူသားအပေါ် ဘုရားသခင်၏ အမှုတော်နှင့်လည်းကောင်း ဘုရားသခင်၏ ကယ်တင်ခြင်းနှင့်လည်းကောင်း ပတ်သက်သည့် မှန်သောလမ်းခရီး ဖြစ်သည်။ ဤသည်မှာ တရားဟောဆရာဟူသည့် စကားလုံးအား ငါတို့ ရှင်းပြပြီး အဓိပ္ပာယ်ဖွင့်ဆိုပုံ ဖြစ်သည်။ ထို့နောက် သက်သေခံသူအကြောင်းကို ပြောကြစို့။ သက်သေခံသူတစ်ဦးက သက်သေခံသည့်အရာမှာ အဘယ်နည်း။ (နောက်ဆုံးသောကာလ ဘုရားသခင်၏ အမှုတော်ဖြစ်သည်။) သက်သေခံသူတစ်ဦးက နောက်ဆုံးသောကာလ ဘုရားသခင်၏ အမှုတော်ကို သက်သေခံသည်ဆိုလျှင် မမှားပေ။ ဤဂုဏ်ပုဒ်နှစ်ခုမှာ အတော်ပင် သင့်လျော်ဟန်ရှိသည်။ ဧဝံဂေလိတမန်ရော အဘယ်သို့ရှိသနည်း။ “ဧဝံဂေလိတရား” က မည်သည့်အရာကို ရည်ညွှန်းသနည်း။ ယင်းမှာ ဘုရားသခင်၏အလုပ်၊ လူသားအား ဘုရားသခင်၏ ကယ်တင်ခြင်း၊ ဘုရားသခင်၏ ပြန်ကြွလာခြင်းနှင့် ဆိုင်သော သတင်းကောင်းနှင့် ဝမ်းမြောက်စရာ သတင်းစကား ဖြစ်၏။ “တမန်” ကို ငါတို့ မည်ကဲ့သို့ ရှင်းပြနိုင်မည်နည်း။ “တမန်” ၏ ကောင်းမွန်သော ရှင်းပြချက်တစ်ခုမှာ ဘုရားသခင်စေလွှတ်သော လူတစ်ဦး၊ ဧဝံ‌ဂေလိတရားကို ဖြန့်ဝေရန် တိုက်ရိုက် စေလွှတ်ထားသူ၊ သို့မဟုတ် ဘုရားသခင်၏ နှုတ်ကပတ်တော်များ၊ သို့မဟုတ် အရေးကြီးသော သတင်းစကားကို သိရှိစေရန် သတ်မှတ်သော အချိန်တစ်ခု၌ ဘုရားသခင်စေလွှတ်သည့် လူတစ်ဦးဦး ဖြစ်သည်။ ဤသည်မှာ တမန်ဖြစ်သည်။ ဧဝံဂေလိတရားကို ဖြန့်ဝေသူတို့က ထိုသို့သော ကဏ္ဍတာဝန်ကို ဆောင်ရွက်သလော။ ၎င်းတို့က ဤအလုပ်မျိုးကို လုပ်သလော။ (မလုပ်ပါ။) သို့ဆိုလျှင် ၎င်းတို့က မည်သည့်အလုပ်မျိုးကို လုပ်ဆောင်သနည်း။ (၎င်းတို့က နောက်ဆုံးသောကာလ ဘုရားသခင်၏ အမှုတော်ကို သက်သေခံကြသည်။) နောက်ဆုံးသောကာလ ဘုရားသခင်၏ အမှုတော်အား ၎င်းတို့၏ သက်သေခံချက်သည် ဘုရားသခင်ထံမှ ၎င်းတို့ တိုက်ရိုက် လက်ခံထားသည့် အထူးတာဝန် ဟုတ်သလော။ (မဟုတ်ပါ။) သို့ဆိုလျှင် ဤအထူးတာဝန်ကို မည်ကဲ့သို့ ရှင်းပြနိုင်သနည်း။ (ယင်းမှာ ဖန်ဆင်းခံများ၏ တာဝန်ဖြစ်၏။) ယင်းသည် လူတို့၏တာဝန် ဖြစ်သည်။ ဘုရားသခင်က သူ၏အမှုသစ်အား ကြေညာခြင်းနှင့် ဧဝံဂေလိတရားအား ဖြန့်ဝေခြင်းကို သင့်အား တာဝန်ပေးခြင်း၊ သင့်အား ပြောပြခြင်း သို့မဟုတ် သင့်အား အပ်နှံခြင်း ရှိသည်ဖြစ်စေ၊ မရှိသည်ဖြစ်စေ သင်သည် ဧဝံဂေလိတရားအကြောင်းကို ပို၍များပြားသော လူတို့အား ပြောပြရန်၊ ယင်းကို ဖြန့်ဝေရန်အပြင် ယင်းကို ပို၍များပြားသော လူတို့ထံ သယ်ဆောင်ရန်အတွက် တာဝန်နှင့် ဝတ္တရားရှိသည်။ ပို၍များပြားသော လူတို့က ဤသတင်းအား သိရှိရန်၊ ဘုရားသခင်ရှေ့မှောက်သို့ လာရန်နှင့် ဘုရားသခင်၏ အိမ်တော်သို့ ပြန်လာရန် သင် ထောက်ကူပေးဖို့အတွက် တာဝန်နှင့် ဝတ္တရားရှိသည်။ ဤသည်မှာ လူတို့၏ လုပ်ငန်းတာဝန်နှင့် ဝတ္တရားဖြစ်သဖြင့် ၎င်းတို့ကို ဘုရားသခင်က စေလွှတ်ထားသည်၊ ပို့ဆောင်ထားသည်ဟု ဆို၍မရပေ။ ထို့ကြောင့် “တမန်” ဟူသည့် စကားလုံးက ဤနေရာတွင် မသင့်လျော်ပေ။ ဤစကားလုံး၏ သဘောသဘာဝမှာ အဘယ်နည်း။ ယင်းသည် မှားယွင်းပြီး ပုံကြီးချဲ့လွန်းကာ အနှစ်သာရကင်းမဲ့သည်။ “တမန်” ဟူသည့် စကားလုံးသည် ပုံကြီးချဲ့လွန်းသဖြင့် မသင့်လျော်ပေ။ ဓမ္မဟောင်းခေတ်မှ မျက်မှောက်ခေတ်အထိ ဘုရားသခင်၏ စီမံခန့်ခွဲမှုအလုပ် အစပြုချိန်မှ ပစ္စုပ္ပန်အချိန်တိုင်အောင် တမန်၏ လုပ်ငန်းတာဝန်မှာ အခြေခံအားဖြင့် မည်သည့်အခါမျှ မရှိခဲ့ပေ။ ဆိုလိုသည်မှာ လူသားမျိုးနွယ်အား ကယ်တင်ခြင်းအတွက် ဘုရားသခင်၏ စီမံခန့်ခွဲမှုအလုပ် အချိန်ကာလတစ်လျှောက်လုံးတွင် ထိုသို့သော လုပ်ငန်းတာဝန် မပါဝင်ခဲ့ပေ။ သာမန်လူတို့သည် “တမန်” ဟူသည့် စကားလုံး၏ ဆိုလိုသည့်အရာကို မည်သို့ တာဝန်ယူနိုင်သနည်း။ ထိုသို့သော အလုပ်မျိုးကို မည်သူမျှ တာဝန်ယူ ဆောင်ရွက်နိုင်ခြင်း မရှိနိုင်ပေ။ ထို့ကြောင့် ဤလုပ်ငန်းတာဝန်သည် လူသားအတွက် မဖွင့်ထားသည့်အပြင် မည်သူ့ကိုမျှ ဤစကားလုံးနှင့် ဆက်စပ်၍၊ သို့မဟုတ် ယှဉ်တွဲ၍ မရနိုင်ပေ။ လူတို့နားလည်ထားသည့်အတိုင်း တမန်ဟူသည်မှာ တစ်စုံတစ်ခုကို ပြုလုပ်ရန်၊ သို့မဟုတ် သတင်းစကားတစ်ခုကို သိရှိစေရန် ဘုရားသခင် စေလွှတ်ထားသူတစ်ဦး ဖြစ်သည်။ ထိုသို့သော လူတစ်ဦးသည် လူသားမျိုးနွယ်အား စီမံခန့်ခွဲခြင်းဟူသည့် ဘုရားသခင်၏ ကြီးကျယ်ခမ်းနားပြီး ဆက်စပ်လွှမ်းခြုံနေသော အလုပ်နှင့် အနည်းငယ်သာ ပတ်သက်သည်။ ဆိုလိုသည်မှာ တမန်၏ လုပ်ငန်းတာဝန်မှာ ဘုရားသခင့်အလုပ်၏ အဆင့်သုံးဆင့်ထဲ၌ မပါဝင်သလောက် နီးနီး ဖြစ်၏။ ထို့ကြောင့် နောင်တွင် ဤစကားလုံးကို အသုံးမပြုလေနှင့်။ ဤသို့ပြောဆိုခြင်းက နုံအရာကျသည်။ လူတစ်ဦးက “ဧဝံဂေလိတမန်” ဟူသည့် ဂုဏ်ပုဒ်ကို တာဝန်ယူနိုင်သလော။ မယူနိုင်ကြပေ။ တစ်ချက်မှာ ထိုသူသည် အသွေးနှင့်ကိုယ် အသားနှင့်ကိုယ် ဖြစ်၏။ ထိုမျှမက သူသည် ဖောက်ပြန်ပျက်စီးသော လူသားမျိုးနွယ်ဝင်တစ်ဦး ဖြစ်သည်။ တမန်တစ်ဦးဟူသည်မှာ မည်သည့်သတ္တဝါမျိုး ဖြစ်သနည်း။ သင်တို့ သိသလော။ (ကျွန်ုပ်တို့ မသိပါ။) သင်တို့ မသိကြချေ။ သို့တိုင်အောင် ဤနာမည်ကို အသုံးပြုဝံ့သေးသည်။ ဤသည်မှာ ဟန်ဆောင်ခြင်းဖြစ်၏။ တမန်များသည် လူသားမျိုးနွယ်နှင့် သက်ဆိုင်မှုမရှိသည့်အပြင် လူသားတို့သည် “တမန်” ဟူသည့် စကားလုံးနှင့် ဘာမျှ သက်ဆိုင်မှုမရှိဟု အသေအချာ ဆိုနိုင်သည်။ လူသားမျိုးနွယ်သည် ယင်းကို တာဝန်မယူနိုင်ပေ။ ဧဝံဂေလိတမန်များ၊ အထက်မှ တမန်များ၏ ဆင်းသက်လာခြင်းနှင့် တမန်များ၏အလုပ် အားလုံးတို့မှာ အခြေခံအားဖြင့် ဓမ္မဟောင်းကျမ်းရှိ အာဗြဟံခေတ်တွင် အဆုံးသတ်ခဲ့ပြီ။ ဤအရာမှာ ကုန်လွန်ပြီးစီးခဲ့ပြီ ဖြစ်သည်။ ဘုရားသခင်က လူသားမျိုးနွယ်အား ကယ်တင်ခြင်းအလုပ်ကို တရားဝင် ထမ်းဆောင်ခဲ့ကတည်းက လူသားမျိုးနွယ်သည် “တမန်” ဟူသည့် စကားလုံးကို ဆက်လက်၍ အသုံးမပြုသင့်တော့ချေ။ အဘယ့်ကြောင့် ဤစကားလုံးကို နောက်ထပ် အသုံးမပြုသင့်သနည်း။ (လူသားက ယင်းကို တာဝန်မယူနိုင်ပါ။) ယင်းသည် လူက တာဝန်ယူနိုင်ခြင်းရှိမရှိ ဟူသည့်ကိစ္စမဟုတ်ဘဲ တမန်များက ဖောက်ပြန်ပျက်စီးသော လူသားမျိုးနွယ်နှင့် ပတ်သက်မှုမရှိခြင်းသာ ဖြစ်သည်။ ဖောက်ပြန်ပျက်စီးသော လူသားမျိုးနွယ်ကြားတွင် ထိုသို့သော လုပ်ငန်းတာဝန် မရှိသကဲ့သို့ ထိုသို့သော ဂုဏ်ပုဒ်လည်း မရှိပေ။ “တရားဟောဆရာ” ဟူသည့် စကားလုံးအကြောင်းကို ပြန်ပြောကြစို့။ အကယ်၍ ၎င်းတို့ဟောပြောသည့် “လမ်းခရီး” နှင့်ပတ်သက်၍ ဓမ္မဓိဋ္ဌာန်ကျသော၊ တိကျမှန်ကန်သော၊ နက်နဲသော အဓိပ္ပာယ်ဖွင့်ဆိုချက်တစ်ခု ပေးရမည်ဆိုလျှင် ယင်းကို ငါတို့ မည်သို့ဖွင့်ဆိုမည်နည်း။ (ဘုရားသခင်၏ နှုတ်ကပတ်တော်။) ဤသည်မှာ အတော်ပင် ယေဘုယျဆန်သော အသုံးအနှုန်းဖြစ်၏။ အတိအကျဆိုရလျှင် ယင်းက မျက်မှောက်ခေတ်ရှိ ဧဝံဂေလိတရားနှင့် ဘုရားသခင့်အလုပ်၏ သတင်းစကားကိုသာ ရည်ညွှန်းသလော။ (မရည်ညွှန်းပါ။) သို့ဆိုလျှင် ဧဝံဂေလိတရားကို ဖြန့်ဝေသူတို့ အမှန်တကယ် ကြေညာသည့်အရာမှာ မည်သည့်အရာနည်း။ ဧဝံဂေလိတရားကို ဖြန့်ဝေသူတို့၏ အလုပ်သည် “လမ်းခရီး” နှင့် မည်သည့်အတိုင်းအတာအထိ ဆက်စပ်သနည်း။ ၎င်းတို့၏ တာဝန်နယ်ပယ်ထဲ၌ အမှန်တကယ် မည်သည့်အလုပ်မျိုး ပါဝင်သနည်း။ ၎င်းတို့က လူတို့အနေဖြင့် ဤသတင်းစကားကို ကြားသိ၍ လက်ခံနိုင်ပြီးနောက် ဘုရားသခင်ထံ ပြန်လာကြရန်အတွက် ဘုရားသခင်သည် နောက်ဆုံးသောကာလတွင် ရောက်လာခဲ့ပြီဖြစ်ကြောင်း၊ သူပြီးမြောက်ခဲ့သည့် အလုပ်၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ ရည်ရွယ်ချက်များ စသည့် အခြေခံ သတင်းစကားတစ်ခုခုကို ဧဝံဂေလိအား လက်ခံသူတို့ထံ ပေးပို့ရုံသာဖြစ်သည်။ ၎င်းတို့သည် လူတို့အား ဘုရားသခင်ရှေ့မှောက်သို့ ပို့ဆောင်ပြီးနောက်တွင် ၎င်းတို့၏ ဧဝံဂေလိ‌ဖြန့်ဝေခြင်း တာဝန်မှာ ပြည့်စုံပြီဖြစ်သည်။ “လမ်းခရီး” ဟူသည့်အရာ၏ ဆိုလိုရင်း တစ်စုံတစ်ခုသည် ၎င်းတို့ပြောဆိုသည့် သတင်းစကားတွင် ပါဝင်သလော။ ဤတွင် “သတင်းစကား” နှင့် “ဧဝံဂေလိတရား” ဟူသည့် အသုံးအနှုန်းများမှာ အခြေခံအားဖြင့် တူညီသည်။ သို့ဆိုလျှင် ယင်းတို့တွင် “လမ်းခရီး” နှင့် တစ်စုံတစ်ရာ ပတ်သက်နေသလော။ (မပတ်သက်ပါ။) ထိုသို့သော နှီးနွှယ်ဆက်စပ်မှု အဘယ့်ကြောင့် မရှိသနည်း။ “လမ်းခရီး” သည် အတိအကျ မည်သည့်အရာကို ရည်ညွှန်းသနည်း။ ရှင်းပြချက်တစ်ခုအဖြစ် ငါတို့ အသုံးပြုနိုင်သည့် အရိုးရှင်းဆုံး စကားလုံးမှာ လမ်းကြောင်းဖြစ်၏။ “လမ်းကြောင်း” ဟူသည့် အသုံးအနှုန်းက “လမ်းခရီး” ၏ အဓိပ္ပာယ်ဖွင့်ဆိုချက်ကို အရှင်းဆုံးဖော်ပြပြီး ယင်းမှာ ပို၍တိကျသည်။ ပို၍ခိုင်ခိုင်လုံလုံ ပြောရလျှင် “လမ်းခရီး” ဟူသည်မှာ လူသားမျိုးနွယ်၏ ကယ်တင်ခြင်းအတွက်၊ လူသားများကို ၎င်းတို့၏ ဖောက်ပြန်ပျက်စီး ဆိုးယုတ်သော စိတ်သဘောထားများမှ လွတ်မြောက်စေရန်နှင့် ၎င်းတို့ကို စာတန်၏ ချည်နှောင်ခြင်းနှင့် အမှောင်စွမ်းအားမှ လွတ်မြောက်ခွင့်ပေးရန် ဘုရားသခင် ပေးအပ်သော နှုတ်ကပတ်တော်များအားလုံးပင် ဖြစ်၏။ ဤသည်မှာ တိကျမှန်ကန်ပြီး ခိုင်လုံသော ဖော်ပြချက်တစ်ခု ဟုတ်သလော။ ယခုတွင် ယင်းကိုကြည့်ရလျှင် “တရားဟောဆရာ” ဟူသည့် စကားလုံးသည် ဧဝံဂေလိဖြန့်ဝေခြင်း တာဝန်ကို ထမ်းဆောင်သောသူတို့အတွက် သင့်လျော်သော အဓိပ္ပာယ်ဖွင့်ဆိုချက် ဟုတ်သလော။ (ယင်းမှာ မသင့်လျော်ပါ။) တရားဟောဆရာ၏ တာဝန်သည် ဧဝံဂေလိဖြန့်ဝေခြင်းထက် များစွာ ကျော်လွန်သည်။ ဘုရားသခင်ကို သိကျွမ်းပြီး ဘုရားသခင်အား သက်သေခံသူတို့ကသာ ဤဂုဏ်ပုဒ်ကို တာဝန်ယူနိုင်သည်။ ဧဝံဂေလိတရားကို ဖြန့်ဝေသော သာမန်လူတစ်ဦးက တရားဟောဆရာ၏ အလုပ်ကို တာဝန်ယူနိုင်သလော။ လုံးဝ မယူနိုင်ပေ။ ဧဝံဂေလိဖြန့်ဝေခြင်းသည် သတင်းကောင်းကို ကြေညာခြင်းနှင့် ဘုရားသခင်၏အလုပ်ကို သက်သေခံခြင်းမျှထက် မပိုပေ။ ဤလူတို့က တရားဟောဆရာများ၏ အလုပ်ကို လုံးဝ တာဝန်မယူနိုင်၊ ၎င်းတို့က တရားဟောဆရာများ၏ တာဝန်ကို မထမ်းဆောင်နိုင်၊ ထို့ကြောင့် ၎င်းတို့ကို တရားဟောဆရာများဟု မခေါ်နိုင်ပေ။ တရားဟောဆရာ၏ ဂုဏ်ပုဒ်သည် ပို၍မြင့်မားသော အဆင့်အတန်းကို ပေးအပ်ပြီး ဧဝံဂေလိဖြန့်ဝေသူတို့သည် ဤဂုဏ်ပုဒ်နှင့် မထိုက်တန်ပေ။ ဤဂုဏ်ပုဒ်က ၎င်းတို့အတွက် မဆီလျော်ပေ။ ယခုတွင် “သက်သေခံသူ” ဟူသည့် အသုံးအနှုန်းမှာ တစ်ခုတည်းကြွင်းကျန်သော အသုံးအနှုန်း ဖြစ်၏။ သက်သေခံသူတစ်ဦး သက်သေခံသည့်အရာမှာ အဘယ်နည်း။ (နောက်ဆုံးသောကာလ ဘုရားသခင်၏အလုပ် ဖြစ်သည်။) ၎င်းတို့သည် နောက်ဆုံးသောကာလ ဘုရားသခင်၏ အလုပ်ကို ကြေညာပြီး သက်သေခံသည်ဟုဆိုလျှင် ဆီလျော်သလော။ သက်သေခံသူ၏အဓိပ္ပာယ်ကို တိတိကျကျ အဓိပ္ပာယ်ဖွင့်မည်ဆိုလျှင် ယင်းသည် ဧဝံဂေလိတရားအား သက်သေခံသောသူထက် ဘုရားသခင်အား သက်သေခံသောသူကို ရည်ညွှန်းသင့်သည်။ ဧဝံဂေလိဖြန့်ဝေသော ဤလူတို့ကို ဘုရားသခင်အား သက်သေခံသူများဟု ငါတို့ခေါ်လျှင် အဘယ်သို့ရှိသနည်း။ ၎င်းတို့သည် ဘုရားသခင်အား သက်သေခံနိုင်သလော။ (မခံနိုင်ပါ။) ဤတွင်အသုံးပြုသည့် “သက်သေခံသူ” ဟူသည့် အသုံးအနှုန်းကို ငါတို့ မည်သို့ ရှင်းပြနိုင်သနည်း။ အသေအချာ စစ်ဆေးကြည့်လျှင် “သက်သေခံသူ” ဟူသည့် စကားလုံးမှာလည်း မသင့်လျော်ပေ။ ဧဝံဂေလိဖြန့်ဝေသူတို့သည် ဘုရားသခင်၏ နှုတ်ကပတ်တော်များအား ဆာငတ်သူတို့ အားလုံးထံ ဘုရားမိန့်မြွက်သော နှုတ်ကပတ်တော်များကို ကြေညာပြီး ဘုရားသခင်၏ ပေါ်ထွန်းခြင်းကို ကြိုဆိုသောသူတို့ထံ ဘုရားသခင်၏ နှုတ်ကပတ်တော်အား ပြောပြရုံသာဖြစ်သဖြင့် ဤအရာက “သက်သေခံသူ” ဟူသည့် စကားလုံး၏ စစ်မှန်သော အဓိပ္ပာယ်သို့ မရောက်ရှိပေ။ ဤသည်မှာ သက်သေခံခြင်း၏ ဆိုလိုရင်းမဟုတ်ဟု အဘယ်ကြောင့် ငါဆိုရသနည်း။ သက်သေခံခြင်းတွင် လူတစ်ဦးက လူတို့ကို ဘုရားသခင်အား သိကျွမ်းလာစေရန်နှင့် ဤလူတို့အား သူ၏ရှေ့မှောက်သို့ ပို့ဆောင်ရန်အတွက် ထောက်ကူပေးဖို့အလို့ငှာ မိတ်သဟာယပြုသည့်အရာနှင့် ကြေညာသည့်အရာတို့ ပါဝင်သည်။ လက်ရှိတွင် ဧဝံဂေလိဖြန့်ဝေသူတို့က လူတို့အား အသင်းတော်ထဲသို့၊ ကမ္ဘာပေါ်ရှိ ဘုရားသခင်၏ လုပ်ငန်းခွင်ထဲသို့ ပို့ဆောင်ရုံမျှ ပို့ဆောင်နေကြခြင်း ဖြစ်သည်။ ၎င်းတို့က ဘုရားသခင်၏ စိတ်နေသဘောထား၊ ဘုရားသခင်၏ အရာအားလုံးနှင့် ဖြစ်ခြင်း၊ သို့မဟုတ် ဘုရားသခင်၏ အမှုတော်ကို သက်သေမခံကြပေ။ သက်သေခံသူဟူသည့် ဂုဏ်ပုဒ်က ၎င်းတို့အတွက် သင့်လျော်သလော။ အတိအကျဆိုရလျှင် ယင်းမှာ မသင့်တော်သကဲ့သို့ လိုက်လည်းမလိုက်ဖက်ပေ။ ယခုတွင် ငါတို့သည် ဧဝံဂေလိတမန်များ၊ တရားဟောဆရာများနှင့် သက်သေခံသူများဟူသည့် အသုံးအနှုန်းသုံးခုလုံးကို စုံစမ်းစစ်ဆေး၍ ချင့်ချိန်စဉ်းစားခဲ့ပြီးဖြစ်ကာ ယင်းတို့အားလုံးက ဧဝံဂေလိဖြန့်ဝေသူတို့အတွက် မသင့်တော်ကြောင်း တွေ့ရှိခဲ့ကြသည်။ ဤအသုံးအနှုန်းများက ဘာသာတရားမှ လာသည်ဖြစ်စေ၊ သို့မဟုတ် ဘုရားသခင်၏ အိမ်တော်သားများက အများအားဖြင့် အသုံးပြုသည်ဖြစ်စေ ဤဂုဏ်ပုဒ်များမှာ မသင့်လျော်သကဲ့သို့ လိုက်လည်း မလိုက်ဖက်ပေ။ ယခုတွင် ငါတို့၌ မေးခွန်းတစ်ခု ရှိလာပြီဖြစ်သည်။ ဂုဏ်ပုဒ်များက အရေးကြီးသလော။ (ယင်းတို့က အရေးကြီးပါသည်။) ယင်းတို့က အမှန်တကယ် အရေးကြီးသလော။ ဥပမာအနေဖြင့် သင်၏မူလအမည်မှာ ဂျွန်စမစ်ဖြစ်သော်လည်း ယခု သင့်ကို ဂျိမ်းစ်ကလာ့ခ်ဟု ခေါ်ကြသည်။ သင်သည် ပြောင်းလဲသွားသလော။ သင်သည် သင်ဖြစ်မြဲဖြစ်နေသလော။ ဤသည်မှာ သင်အသုံးပြုသော ဂုဏ်ပုဒ်၊ သို့မဟုတ် အမည်နာမက အရေးမကြီးကြောင်းကို ဆိုလိုသည်။ အကယ်၍ ယင်းသည် အရေးမကြီးပါက ဤစကားလုံးများကို အဘယ့်ကြောင့် ခွဲခြမ်းစိတ်ဖြာနေသနည်း။ လူတို့အနေဖြင့် ဧဝံဂေလိဖြန့်ဝေခြင်းတာဝန်နှင့် ပတ်သက်၍ တိကျမှန်ကန်သော ရှုမြင်ချက်တစ်ခုကို ရရှိနိုင်ရန်၊ ဤတာဝန်က အမှန်တကယ် မည်သည့်အရာဖြစ်သည်ကို တိကျမှန်ကန်စွာ အဓိပ္ပာယ်ဖွင့်ဆိုကာ ဤတာဝန်ကို ၎င်းတို့ လျောက်ပတ်စွာ ထမ်းဆောင်ပြီး သဘောထားသင့်ပုံကို သိရှိရန်အတွက် ငါသည် ဤစကားလုံးများကို ခွဲခြမ်းစိတ်ဖြာရခြင်း ဖြစ်သည်။ ဦးစွာ သင့်အနေဖြင့် ဤတာဝန်၌ရှိသော သင်၏ကိုယ်ပိုင်နေရာကို ဆုံးဖြတ်သတ်မှတ်ရန် လိုအပ်သည်။ ဤသည်မှာ အလွန် အရေးကြီးသည်။ ထို့ကြောင့် ဤဂုဏ်ပုဒ်က တိကျမှန်ကန်ရမည် ဖြစ်သည်။

ငါသည် ယခုတင် ဧဝံဂေလိဖြန့်ဝေခြင်းတာဝန်ကို ထမ်းဆောင်သူတို့အား ရည်ညွှန်းသည့် ဂုဏ်ပုဒ်များ၊ သို့မဟုတ် အသုံးအနှုန်းများ အချို့ကို အကြမ်းဖျင်း ခွဲခြမ်းစိတ်ဖြာပြီး ဖြစ်သည်။ သက်သေခံသူများ၊ တရားဟောဆရာများနှင့် ဧဝံဂေလိတမန်များဟူသည့် ဂုဏ်ပုဒ်များနှင့် အဓိပ္ပာယ်ဖွင့်ဆိုချက်များ အားလုံးမှာ တိကျမှန်ကန်မှု မရှိပေ။ ယင်းတို့သည် အဘယ့်ကြောင့် တိကျမှန်ကန်မှု မရှိသနည်း။ ယင်းမှာ ဧဝံဂေလိဖြန့်ဝေရုံ ဖြန့်ဝေသူတို့က ဤအမည်နာမများနှင့် ထိုက်တန်သည့် ထိရောက်သော မည်သည့်အလုပ်ကိုမျှ မလုပ်သောကြောင့် ဖြစ်သည်။ ၎င်းတို့က ဘုရားသခင်၏ လုပ်ဆောင်မှုများ၊ ဘုရားသခင်၏ အမှုတော်၊ သို့မဟုတ် ဘုရားသခင်၏ အနှစ်သာရကို သက်သေခံနေကြခြင်း မဟုတ်ပေ။ ဤသည်မှာ ၎င်းတို့ပြုလုပ်သော အလုပ် မဟုတ်သကဲ့သို့ ၎င်းတို့ ထမ်းဆောင်သည့် တာဝန်လည်း မဟုတ်ပေ။ ထို့ကြောင့် ၎င်းတို့ကို သက်သေခံသူဟူသည့် ဂုဏ်ပုဒ်ဖြင့် ခေါ်ဆိုရန် မထိုက်တန်ပေ။ ဧဝံဂေလိတမန်နှင့် ပတ်သက်၍ မဆိုထားနှင့်၊ တရားဟောဆရာဟူသည့် ဂုဏ်ပုဒ်မှာလည်း ဤသဘောသဘာဝအတိုင်းပင် ဖြစ်၏။ ဤဧဝံဂေလိတမန်ဟူသည့် ဂုဏ်ပုဒ်မှာ အဓိပ္ပာယ်ကင်းမဲ့ပြီး မည်သည့်အရာကိုမျှ လုံးဝ အခြေခံမထားပေ။ ယင်းသည် လူတို့က သူတို့ကိုယ်သူတို့ပေးသည့် ဟိတ်ဟန်ကြီးပုံပေါက်သော ဂုဏ်ပုဒ်သာလျှင် ဖြစ်၏။ တမန်ဟူသည့်ဂုဏ်ပုဒ်သည် မည်သည့်နေရာမှ လာခဲ့သနည်း။ ယင်းကို လူသား၏ အလွန်အကျွံဖြစ်သည့် မာနထောင်လွှားသော စိတ်သဘောထား ဖန်တီးထားခဲ့ခြင်း မဟုတ်လော။ (ဟုတ်ပါသည်။) ဤသည်မှာ မိမိကိုယ်ကို ဟိတ်ဟန်ကြီးသော ဂုဏ်ပုဒ်တစ်ခု ပေးလိုစိတ် ရှိခြင်းသာ မဟုတ်လော။ လူတစ်ဦးသည် ဤဂုဏ်ပုဒ်မျိုးဖြင့် မိမိကိုယ်ကို သရဖူဆောင်းသောအခါ ဤအပြုအမူသည် အသိစိတ်ပိုင်ဆိုင်သည့် သရုပ်သကန် မဟုတ်။ အခြားသောဂုဏ်ပုဒ်များသည် ပို၍ပင် သင့်တော်ခြင်း၊ ကိုက်ညီခြင်းမရှိသောကြောင့် ယင်းတို့ကို တစ်ခုချင်းစီ ထည့်မတွက်ဘဲ ခွဲခြမ်းစိတ်ဖြာမှု ပြုမည်မဟုတ်ပေ။ ဤဂုဏ်ပုဒ်များက မဆီလျော်သည့်အတွက် ဧဝံဂေလိဖြန့်ဝေခြင်းဟူသည့် တာဝန်၏ အနှစ်သာရကို မည်သည့်အရာက အမှန်တကယ် ဖြစ်စေကြောင်း ကြည့်ကြစို့။ ဘာသာတရားတစ်ခုတွင် လူတစ်ဦးကို ဧဝံဂေလိ‌ဖြန့်ဝေခြင်းအားဖြင့် သိမ်းသွင်းရရှိသောအခါ ယင်းကို လူတို့ မည်သို့ခေါ်သနည်း။ (အသီးသီးခြင်းဟု ခေါ်သည်။) ဧဝံ‌ဂေလိဖြန့်ဝေသူတို့က လူတစ်ဦးကို သိမ်းသွင်းရရှိသောအခါ ၎င်းတို့သည် အသီးသီးပြီဟု ဆိုကြသည်။ ၎င်းတို့တွေ့ဆုံပြီး စကားပြောဆိုသောအခါ ၎င်းတို့သည် ထိုထိုဤဤနေရာ၌ ဧဝံဂေလိဖြန့်ဝေခြင်းဖြင့် မည်မျှအသီးသီးခဲ့ပြီဖြစ်ကြောင်း အမြဲတစေ ဆွေးနွေးကြသည်။ ၎င်းတို့သည် မည်သူက ပို၍ အသီးသီးကြောင်းနှင့် ဤအသီးများက မည်သည့်အသီးမျိုး ဖြစ်ကြောင်း တွေ့ရှိရန်အတွက် သူတို့ကိုယ်သူတို့ အချင်းချင်း နှိုင်းယှဉ် အကဲဖြတ်တတ်ကြသည်။ ၎င်းတို့သည် အဘယ့်ကြောင့် ထိုသို့သော နှိုင်းယှဉ်မှုများ ပြုလုပ်ရသနည်း။ ၎င်းတို့၏ အသီးအပွင့်အရေအတွက်ကို အပေါ်ယံ နှိုင်းယှဉ်ရာ၌ ၎င်းတို့သည် မည်သည့်အရာကို အမှန်တကယ် နှိုင်းယှဉ်နေကြသနည်း။ ၎င်းတို့သည် ကောင်းကင်နိုင်ငံတော်ကို ဝင်စားရန်အတွက် ကောင်းမှုများနှင့် အရည်အချင်းများကို နှိုင်းယှဉ်နေကြခြင်း ဖြစ်သည်။ အကယ်၍ ၎င်းတို့သည် အချင်းချင်းကြား၌ ထိုသို့သော နှိုင်းယှဉ်ချက်များ ပြုလုပ်ပါက ဧဝံဂေလိဖြန့်ဝေခြင်း ဟူသည့်အလုပ်ကို ၎င်းတို့၏တာဝန်အဖြစ် ရှုမြင်ကြသလော။ ၎င်းတို့သည် ၎င်းတို့သီးသော အသီးအပေါ် အဘယ့်ကြောင့် ထိုမျှလောက် အရေးတကြီးထားရသနည်း။ ၎င်းတို့သီးသော အသီးများသည် ကောင်းကင်ဘုံသို့ သွားခြင်း၊ ကောင်းချီးမင်္ဂလာ ရရှိခြင်းအပြင် ဆုလာဘ်များ ရရှိခြင်းနှင့် တစ်နည်းနည်းဖြင့် ဆက်စပ်သည်ဟု ၎င်းတို့ယုံကြည်ခြင်း ဖြစ်သည်။ ဤအသီးများသည် ထိုအရာတို့နှင့် ဆက်စပ်မှုမရှိပါက ၎င်းတို့တွေ့ဆုံသည့်အခါတိုင်း ဤနှိုင်းယှဉ်ချက်များကို ပြုလုပ်ကြမည်လော။ ၎င်းတို့သည် အခြားကဏ္ဍများ၌ အချင်းချင်း နှိုင်းယှဉ်ကြမည်ဖြစ်သည်။ ၎င်းတို့သည် ဆုလာဘ်များ ရရှိခြင်း၊ ကောင်းကင်နိုင်ငံတော် ဝင်ရောက်ခြင်းနှင့် စပ်လျဉ်းသည့် ဆက်စပ်မှုတစ်ခုခုဖြင့် အချင်းချင်း နှိုင်းယှဉ်ကြသည်။ ဧဝံဂေလိဖြန့်ဝေရာ၌ လူတို့အား သိမ်းသွင်းရရှိခြင်းနှင့် အသီးသီးခြင်းသည် ကောင်းကင်ဘုံသို့ သွားခြင်း၊ ဆုလာဘ်များ ရရှိခြင်းနှင့် ဆက်စပ်နေသောကြောင့် ဤအရာများကို ပြီးမြောက်အောင်မြင်ဖို့ရန်အတွက် လူတို့သည် ဧဝံဂေလိဖြန့်ဝေရာတွင် မည်သူက ပို၍များသော လူတို့ကို သိမ်းသွင်းရရှိပြီး ပို၍များသောအသီးကို သီးကြောင်း နှိုင်းယှဉ်ရာတွင် မည်သည့်အခါမျှ မရိုးအီကြချေ။ ထို့နောက် ကောင်းကင်ဘုံ ဝင်ရောက်ခြင်း၊ ဆုလာဘ်များ ရရှိခြင်းနှင့် ပတ်သက်လာလျှင် မိမိတို့၏ အရည်အချင်းများနှင့် ယုံကြည်စိတ်ချမှုကို တိုးတက်စေရန်အလို့ငှာ ၎င်းတို့၏ စိတ်နှလုံးထဲတွင် ပို၍များသော လူတို့ကို သိမ်းသွင်းရရှိရန်နှင့် ပို၍အသီးသီးရန် နည်းလမ်းများကို တွက်ချက်ကြသည်။ ဤနေရာ၌ ဧဝံဂေလိဖြန့်ဝေခြင်းနှင့် စပ်လျဉ်း၍ လူပေါင်းစုံတို့၏ သဘောထားမှာ ပေါ်လွင်ထင်ရှားလာသည်။ ဧဝံဂေလိဖြန့်ဝေခြင်းနှင့် ပတ်သက်၍ ၎င်းတို့၏ သဘောထားနှင့် အရင်းခံအကြောင်းမှာ ဖန်ဆင်းခံများအဖြစ် မိမိတို့၏ တာဝန်များကို ဖြည့်ဆည်းလိုသည့် ဆန္ဒဟုတ်သလော။ (မဟုတ်ပါ။) ဤသည်မှာ မမှန်ကန်သည့် ရှုထောင့်အမြင်တစ်ခု ဖြစ်သည်။ ၎င်းတို့၏ ရည်မှန်းချက်ပန်းတိုင်က မိမိတို့၏ တာဝန်များကို ကောင်းစွာ လုပ်ဆောင်ရန်မဟုတ်၊ ဘုရားသခင်၏ တာဝန်ပေးစေခိုင်းချက်ကို ပြည့်စုံစေရန် မဟုတ်ဘဲ ဆုလာဘ်များ ရရှိရန် ဖြစ်နေသည်။ လူတစ်ဦး၏ တာဝန်ကို ထိုသို့အရောင်းအဝယ်ဆန်သော ပုံစံဖြင့် ထမ်းဆောင်ခြင်းသည် သမ္မာတရားနှင့် ကိုက်ညီမှု မရှိဘဲ သမ္မာတရားအား ချိုးဖောက်ခြင်းသာ ဖြစ်သည်မှာ သိသာထင်ရှားသည်။ ယင်းက ဘုရားသခင်၏ ရည်ရွယ်ချက်နှင့် မကိုက်ညီဘဲ သူ့အတွက် စက်ဆုပ်ဖွယ်ကောင်း၏။ ဤလူတို့သီးသော အသီးအပွင့်ပမာဏ မည်မျှရှိသည်ဖြစ်စေ ယင်းက ၎င်းတို့၏ အဆုံးသတ်ပန်းတိုင်၌ ဆက်စပ်မှုရှိလိမ့်မည် မဟုတ်ပေ။ ၎င်းတို့သည် ဧဝံဂေလိဖြန့်ဝေခြင်းကို အသက်မွေးမှုလုပ်ငန်းတစ်ခုအဖြစ်၊ ကောင်းချီးများနှင့် ဆုလာဘ်များ ရရှိရန်အတွက် နည်းလမ်းတစ်ခု၊ သို့မဟုတ် ကြားခံတစ်ခုအဖြစ် သတ်မှတ်ကြခြင်း ဖြစ်သည်။ မိမိတို့၏တာဝန်များကို ထမ်းဆောင်ခြင်းနှင့် ဤတာဝန်ပေးစေခိုင်းချက်အား လက်ခံခြင်းတွင် ထိုသို့သောလူတို့၏ ရည်ရွယ်ချက်မှာ ဘုရားသခင်၏ တာဝန်ပေးစေခိုင်းချက်ကို ပြည့်စုံစေရန်၊ သို့မဟုတ် မိမိတို့၏ တာဝန်များကို ကောင်းစွာ ထမ်းဆောင်ရန် မဟုတ်ဘဲ ကောင်းချီးများနှင့် ဆုလာဘ်များ ရရှိရန်သာ ဖြစ်သည်။ ထို့ကြောင့် ဤကဲ့သို့သော လူတို့အနေဖြင့် မည်မျှအသီးသီးသည်ဖြစ်စေ ၎င်းတို့သည် သက်သေခံသူများ မဟုတ်သကဲ့သို့ တရားဟောဆရာများလည်း မဟုတ်ပေ။ ၎င်းတို့လုပ်ဆောင်သော အလုပ်သည် တာဝန်တစ်ခုကို ထမ်းဆောင်ခြင်းမဟုတ်၊ မိမိတို့အတွက် ကောင်းချီးများ ရရှိရန်အတွက် အားသွန်ခွန်စိုက်လုပ်ဆောင်ခြင်းနှင့် အလုပ်လုပ်ပေးခြင်းမျှသာ ဖြစ်လေသည်။ ဤနေရာ၌ အကြီးလေးဆုံး ပြဿနာမှာ ဧဝံဂေလိဖြန့်ဝေရာ၌ ၎င်းတို့၏ ရည်ရွယ်ချက်သည် ကောင်းချီးများနှင့် ဆုလာဘ်များ ရရှိရန်အတွက်မျှသာ ဖြစ်သည်သာမက ဧဝံဂေလိဖြန့်ဝေခြင်းဖြင့် လူတို့ကို ၎င်းတို့သိမ်းသွင်းရရှိသည် ဟူသည့်အချက်ကို ဆုလာဘ်များနှင့် ကောင်းကင်ဘုံသို့ ဝင်ရောက်ခြင်းဟူသည့် ကောင်းချီးရရန်အတွက် ဘုရားသခင်နှင့် အလဲအလှယ် ပြုလုပ်ရမည့် တိုကင်ပြားအဖြစ် အသုံးပြုခြင်းပင် ဖြစ်သည်။ ဤသည်မှာ အလွန်ကြီးလေးသော ပြဿနာတစ်ခု မဟုတ်လော။ ဤပြဿနာ၏ အနှစ်သာရမှာ အဘယ်နည်း။ ၎င်းတို့သည် ဧဝံဂေလိတရားကို ရောင်းရန်အဖြစ် ပြသနေကြကာ ကောင်းချီးများနှင့် လဲလှယ်ရန်အတွက် “စျေးကွက်တင်” နေကြသည်။ ယင်းတွင် ဘုရားသခင်နှင့် အပေးအယူပြုလုပ်ဖို့ ၎င်းတို့ကြိုးစားနေသည့် သဘာဝအနည်းငယ် မရှိသလော။ ဤသည်မှာ ၎င်းတို့၏ ရည်ရွယ်ချက်များ၊ လက်တွေ့လုပ်ဆောင်မှုများ၏ အနှစ်သာရနှင့် ၎င်းတို့၏ ဆောင်ရွက်ချက်များ၏ သဘောသဘာဝပင် ဖြစ်သည်။ ဧဝံဂေလိတရားကို ဆုလာဘ်များနှင့် လဲလှယ်ရန် စျေးကွက်တင်ခြင်းသည် ဘာသာရေးလောကထဲရှိ “တရားဟောဆရာများ” ဟု ခေါ်လေသောသူတို့ကြား၌ တွေ့ရှိရသည့် ပြဿနာဖြစ်ဟန်တူသည်။ သို့ဆိုလျှင် ယခု ဘုရားသခင်၏အိမ်တော်ထဲတွင် ဧဝံဂေလိဖြန့်ဝေခြင်းတာဝန်ကို ထမ်းဆောင်နေကြသူတို့၌ တူညီသောပြဿနာ ရှိသလော။ (ရှိပါသည်။) ဤသူတို့နှစ်ဦးလုံး၌ ဖြစ်နေကျ အနှစ်သာရရှိသော ပြဿနာမှာ အဘယ်နည်း။ ၎င်းတို့သည် ကောင်းချီးများ ရရှိခြင်းနှင့် လှပသောအဆုံးသတ်ကို ပိုင်ဆိုင်ခြင်း ဟူသည့် ရည်မှန်းချက်ပန်းတိုင်တစ်ခုကို ရရှိရန်အလို့ငှာ ဘုရားသခင်၏ ကျေနပ်အားရမှုနှင့် အတည်ပြုချက်တို့ဖြင့် လဲလှယ်ရန်အတွက် ဧဝံဂေလိတရားကို စျေးကွက်တင်နေကြခြင်း ဖြစ်သည်။ ယင်းကို ဤပုံစံဖြင့် ရှင်းလင်းဖော်ပြထားသောအခါ သင်တို့အချို့သည် လက်ခံယုံကြည်ခြင်း ရှိကောင်းရှိမည် မဟုတ်စေကာမူ အမှန်တွင် လူများစွာတို့သည် ဤနည်းအတိုင်း ပြုမူကြလေသည်။

လူတို့ကို သိမ်းသွင်းရရှိပြီးနောက် ဧဝံဂေလိတရားကို ဖြန့်ဝေသူတို့အနက် များစွာတို့က ၎င်းတို့သည် လူတို့ကို ကယ်တင်နိုင်စွမ်းရှိပြီး ကြီးမားသော လုပ်ငန်းတာဝန်တစ်ခုကို ထမ်းဆောင်ခဲ့ပြီဖြစ်သည်ဟု တွေးထင်ကာ ၎င်းတို့ထံမှ ဧဝံဂေလိတရားကို လက်ခံခဲ့ပြီးသောလူတို့အား “ကျွန်ုပ်သည် သင့်အား ဧဝံဂေလိမဟောကြားခဲ့ပါက သင်သည် ဘုရားသခင်ကို မည်သည့်အခါမျှ ယုံကြည်နိုင်လိမ့်မည်မဟုတ်။ ကျွန်ုပ်၏ ချစ်တတ်သော စိတ်နှလုံးကြောင့် သင်သည် ဧဝံဂေလိတရားကို လက်ခံရရှိနိုင်လောက်အောင် ကံကောင်းထောက်မခဲ့ခြင်း ဖြစ်သည်” ဟု မကြာခဏ ပြောတတ်ကြသည်။ ထို့နောက် ထိုလူသည် ၎င်းတို့ထံမှ ဧဝံဂေလိတရားကို လက်ခံပြီးသောအခါ ဤလူစားမျိုးကပင် ထိုသူအား “သင့်ကို ဧဝံဂေလိဖြန့်ဝေခဲ့သူမှာ မည်သူနည်း” ဟု မေးဖို့ အမြဲတမ်း စဉ်းစားကြမည် ဖြစ်သည်။ ထိုသူက ဤမေးခွန်းကို ဆင်ခြင်တွေးတောပြီး “သင် ကျွန်ုပ်ကို ဧဝံဂေလိတရား ဟောကြားခဲ့သည်မှာ မှန်ပါ၏၊ သို့သော် ယင်းက သန့်ရှင်းသော ဝိညာဉ်တော်၏ အလုပ်ဖြစ်သည်။ ထို့အတွက် သင့်အား ကျွန်ုပ် မချီးကျူးပေးနိုင်ပါ” ဟု စဉ်းစားကြမည်ဖြစ်သည်။ ထို့နောက် ထိုသူက ပြန်ဖြေလိုမည် မဟုတ်ပေ။ ပြန်မဖြေသောအခါ မေးမြန်းသူတို့က စိတ်ဆိုးလာပြီး သူ့ကို ဆက်လက်မေးကြမည် ဖြစ်သည်။ ၎င်းတို့၏ အတောမသတ်သော မေးမြန်းခြင်း၏ နောက်ကွယ်ရှိ ရည်ရွယ်ချက်မှာ အဘယ်နည်း။ ၎င်းတို့က ချီးကျူးမှုကို တောင်းဆိုလိုခြင်း ဖြစ်သည်။ ဧဝံဂေလိတရားကို ဖြန့်ဝေသူတို့ကြားတွင် တစ်စုံတစ်ဦးထံ ဧဝံဂေလိ ဆောင်ကြဉ်းပေးသော်လည်း ထိုသူသည် အသင်းတော်ထဲ ဝင်ရောက်ဖို့အတွက် လိုအပ်ချက်များ ပြည့်စုံသောအခါ ထိုသူအား အသင်းတော်သို့ လွှဲအပ်ရန် ငြင်းဆန်သောသူ အချို့လည်း ရှိလေသည်။ လူအချို့ကို ဧဝံဂေလိဖြန့်ဝေပေးမည် ဖြစ်သော်လည်း လွှဲအပ်ပေးမည် မဟုတ်သည့် ဧဝံ‌ဂေလိဖြန့်ဝေသူ အချို့လည်း ရှိသည့်အပြင် အသင်းတော်တစ်ပါး တည်ထောင်နိုင်လောက်သည့် လူ အယောက် ၂၀၊ သို့မဟုတ် ၃၀ကို ဧဝံဂေလိဖြန့်ဝေပြီး ထိုသူတို့ကို လွှဲအပ်မည် မဟုတ်သောသူ အချို့လည်း ရှိသေးသည်။ ၎င်းတို့က ဤလူတို့ကို အဘယ့်ကြောင့် အသင်းတော်သို့ မပေးအပ်ရသနည်း။ ၎င်းတို့က “ဤလူတို့၌ အလွန် ခိုင်မာတောင့်တင်းသော အခြေခံအုတ်မြစ် မရှိသေးပေ။ သူတို့၌ ခိုင်မာသော အခြေခံအုတ်မြစ် ရှိသည်အထိ၊ သံသယစိတ်များ ကင်းမဲ့သည်အထိ၊ အလွယ်တကူ လှည့်စားမခံရနိုင်သည်အထိ စောင့်ကြစို့။ ထို့နောက် သူတို့ကို ကျွန်ုပ် အသင်းတော်သို့ ပေးအပ်ပါမည်” ဟု ဆိုကြသည်။ နှစ်ဝက်မျှကြာသောအခါ ဤလူတို့တွင် အခြေခံအုတ်မြစ် တစ်စုံတစ်ရာ ရှိလာပြီး အသင်းတော်အတွင်းသို့ ဝင်ရောက်ဖို့ စည်းမျဉ်းများ ပြည့်မီတော့မည် ဖြစ်သော်လည်း ဤဧဝံဂေလိဖြန့်ဝေသူများက ထိုသူတို့ကို ပေးအပ်ဦးမည် မဟုတ်ချေ။ ဤလူတို့ကို ၎င်းတို့ကိုယ်တိုင် ဦးဆောင်လိုကြသည်။ ဤအရာ၏ နောက်ကွယ်၌ မည်သည့်ရည်ရွယ်ချက် ရှိသနည်း။ အကယ်၍ ယင်းမှမည်သည့်အကျိုးအမြတ်မျှရဖို့ မရှိပါက ဤလူတို့ကို ၎င်းတို့ ဦးဆောင်လိုမည်လော။ ၎င်းတို့သည် မည်သည့်အကျိုးအမြတ်ကို ရှာဖွေသနည်း။ ၎င်းတို့သည် ဤလူတို့ထံမှ တစ်ကိုယ်ရေ အမြတ်အစွန်းနှင့် အကျိုးကျေးဇူးများ ရရှိရန် ရှာဖွေကြခြင်းဖြစ်သည်။ ဤလူတို့ကို အသင်းတော်အား ပေးအပ်ရမည် ဆိုပါက ထိုအကျိုးကျေးဇူးများကို ၎င်းတို့ မရရှိနိုင်တော့ပေ။ ထို့ကြောင့် သင်သည် ဤပြဿနာအပေါ် ထိုးထွင်းသိမြင်မှု ရှိရမည်။ ဘာသာရေးလောကရှိ များစွာသော သင်းအုပ်ဆရာများနှင့် အကြီးအကဲများက မှန်သောလမ်းခရီးသည် မည်သည့်အရာ ဖြစ်သည်ကို ကောင်းကောင်းကြီး သိသော်လည်း ယင်းကို လက်မခံသည့်အပြင် ယုံကြည်သူများအား ယင်းကို လက်ခံခွင့် မပြုသည့်ပုံကဲ့သို့ပင် ဖြစ်သည်။ အမှန်တကယ်တွင် ၎င်းတို့သည် မိမိတို့ကိုယ်ပိုင် ဂုဏ်သိက္ခာနှင့် အကျိုးအမြတ်အတွက် ဤအရာကို ပြုလုပ်ခြင်းဖြစ်သည်။ အကယ်၍ ယုံကြည်သူများက မှန်သောလမ်းခရီးကို လက်ခံမည်ဆိုလျှင် ထိုသင်းအုပ်များနှင့် အကြီးအကဲများက ထိုသူတို့၏ ယုံကြည်မှုမှ အကျိုးအမြတ် ရရှိနိုင်တော့မည် မဟုတ်ပေ။ ဤကဲ့သို့သော ဧဝံဂေလိဖြန့်ဝေသူများသည် ၎င်းတို့၏ ဧဝံဂေလိတရား လက်ခံရရှိသူများက အသင်းတော်၌ ပါဝင်လိုက်သည်နှင့် မိမိတို့ မေ့ပျောက်ခံရမည် ဖြစ်ပြီး ထိုသူတို့၏ ယုံကြည်မှုမှ အကျိုးအမြတ်ကို နောက်ထပ် ရရှိနိုင်တော့မည်မဟုတ်ဟု စိုးရွံ့ကြခြင်း ဖြစ်သည်။ ဤသည်မှာ ၎င်းတို့က ဤလူတို့အား အသင်းတော်သို့ မပေးအပ်ရခြင်းအကြောင်း ဖြစ်၏။ ဤကဲ့သို့ ဧဝံဂေလိဖြန့်ဝေသူများသည် ဤလူတို့ကို မည်သည့်အချိန်မှ ပေးအပ်မည်နည်း။ ထိုလူတို့အားလုံးက ၎င်းတို့ကို နားထောင်ပြီး ၎င်းတို့ကို နာခံသောအခါ ထိုလူတို့ကို အသင်းတော်သို့ ပေးအပ်မည်ဖြစ်သည်။ ဤလူတို့သည် အသင်းတော်ထဲသို့ ဝင်ရောက်ပြီးသောအခါ သူတို့အထဲမှ အ‌တော်အတန် ကောင်းသော လူ့သဘာဝ၊ ရှင်းလင်းသော သဘော‌ပေါက် နားလည်မှုနှင့် သမ္မာတရားအား ချစ်သောသူအချို့သည် တရားဒေသနာများ မကြာခဏ နားထောင်ပြီး သမ္မာတရားအချို့ကို နားလည်လာမည် ဖြစ်ကာ ထိုသို့ဖြင့် သူတို့ထံ ဧဝံဂေလိဝေငှသော ဤလူတို့ကို ထိုးထွင်းသိမြင်နိုင်မည် ဖြစ်သည်။ ထိုအခါ ထိုသူတို့က “ထိုသူသည် ပေါလုကဲ့သို့ အန္တိခရစ်တစ်ဦး ဖြစ်ပုံရသည်” ဟု ပြောကြမည် ဖြစ်သည်။ နောက်တစ်ကြိမ် သူတို့ဆုံတွေ့သောအခါ ဧဝံဂေလိဖြန့်ဝေသူများကို အရေးစိုက်မည် မဟုတ်တော့ပေ။ ဤဧဝံဂေလိဖြန့်ဝေသူများသည် လျစ်လျူရှုခံရသောအခါ စိတ်ဆိုးလာပြီး “သင်သည် ကျေးဇူးမသိတတ်။ ကျွန်ုပ် သင့်အား ဧဝံဂေလိ မဖြန့်ဝေခဲ့ပါက သင်သည် ဘုရားသခင်ကို ယုံကြည်လာဦးမည်လော။ သင်သည် မှန်သောလမ်းခရီးကို တွေ့ရှိဦးမည်လော။ ယခုတွင် သင့်အား ဦးဆောင်မည့် အခြားတစ်ဦးဦး ရှိသောအခါ သင်သည် သင်၏မိခင်ဖြစ်သော ကျွန်ုပ်ကို မေ့လျော့သွားပြီလော” ဟု ဆိုကြသည်။ ၎င်းတို့သည် မိခင်တစ်ဦးအဖြစ် ရှုမြင်ခံလိုကြသည်။ ဤသို့ပြောဆိုသော လူတို့တွင် အသိစိတ်ရှိသလော။ (မရှိပါ။) အကယ်၍ တစ်စုံတစ်ဦးက ဤသို့ပြောနိုင်စွမ်းရှိပါက သူသည် လူကောင်းမဟုတ်သည်မှာ အသေအချာပင်။ ဤအရာကို ငါ အဘယ့်ကြောင့် ပြောသနည်း။ ၎င်းတို့သည် ဘုရားသခင်၏ ဧဝံဂေလိတရားကို ဖြန့်ဝေသောအခါ ၎င်းတို့ သိမ်းသွင်းရရှိသည့် လူတို့သည် မည်သူနှင့် သက်ဆိုင်သနည်း။ (ဘုရားသခင်နှင့် သက်ဆိုင်သည်။) ၎င်းတို့သည် ဧဝံဂေလိကို ကြိုးစား၍ ဖြန့်ဝေကောင်း ဖြန့်ဝေမည်ဖြစ်သော်လည်း ၎င်းတို့ သိမ်းသွင်းရရှိသည့် လူတို့က ၎င်းတို့နှင့်မသက်ဆိုင်၊ ဘုရားသခင်နှင့်သာ သက်ဆိုင်သည်။ ဧဝံဂေလိတရားကို လက်ခံသောသူတို့သည် ဘုရားသခင်နောက် လိုက်လိုကြကာ သူတို့အား ဧဝံဂေလိဟောပြောသော သူတို့ကို ယုံကြည်ကြခြင်း မဟုတ်၊ သို့သော် ဤကဲ့သို့သော ဧဝံဂေလိဖြန့်ဝေသူမျိုးက သူတို့ကို အသင်းတော်၌ ပါဝင်ပြီး ဘုရားသခင်နောက်လိုက်ရန် ခွင့်မပြုပေ။ ထိုအစား ၎င်းတို့သည် ဤလူတို့ကို ၎င်းတို့၏ လက်ထဲ၌ ထိန်းသိမ်းပြီး ချုပ်ကိုင်ထားကာ ၎င်းတို့နောက်သို့ လိုက်စေချင်ကြသည်။ ဤသည်မှာ ဧဝံဂေလိတရား ဖြန့်ဝေခြင်းနှင့်ဆိုင်၍ အဝေးပြေးလမ်း‌ပေါ်က လုယက်မှုပင် မဟုတ်လော။ ဤကဲ့သို့ ဧဝံဂေလိဖြန့်ဝေသူမျိုးက လူတို့ကို ဘုရားသခင်ရှေ့မှောက်သို့ ရောက်မလာရန် ပိတ်ဆို့ထားကာ ထိုသို့ပြုခြင်းဖြင့် ထိုသူတို့က ဘုရားသခင်ရှေ့မှောက် ရောက်လာရန်အတွက် ၎င်းတို့မှတစ်ဆင့် သွားရမည်ဖြစ်ပြီး အရာရာကို ၎င်းတို့မှတစ်ဆင့် ပြောဆိုဆွေးနွေးရမည် ဖြစ်သည်။ ၎င်းတို့သည် ထိုသူတို့၏ ယုံကြည်မှုမှ အကျိုးအမြတ်ရရှိရန် ကြိုးစားနေကြခြင်း မဟုတ်လော။ ဤလူတို့ကို ၎င်းတို့ ထိန်းချုပ်လိုသည် မဟုတ်လော။ (ဟုတ်ပါသည်။) ဤသည်မှာ မည်သို့သော အပြုအမူမျိုး ဖြစ်သနည်း။ ယင်းသည် စာတန်၏ အပြုအမူစစ်စစ်ပင် ဖြစ်၏။ အန္တိခရစ်တစ်ဦးက ၎င်းတို့၏ စရိုက်အမှန်ကို ပြသခဲ့ပြီဖြစ်ကြောင်း၊ ၎င်းတို့က အသင်းတော်နှင့် ဘုရားသခင်ရွေးကောက်သော လူတို့ကို ထိန်းချုပ်လိုခြင်း ဖြစ်ကြောင်း ဆိုလိုသည်။ ဤကဲ့သို့သော လူတို့ကို နေရာတကာရှိ အသင်းတော်များတွင် တွေ့ရနိုင်သည်။ ဆိုးရွားသော အခြေအနေများတွင် ၎င်းတို့က ဒါဇင်နှင့်ချီသော၊ သို့မဟုတ် ရာနှင့်ချီသော လူများကို ထိန်းချုပ်ကောင်း ထိန်းချုပ်ကြမည် ဖြစ်သည်။ သိပ်မဆိုးရွားသော အခြေအနေများတွင် လူအနည်းငယ်ကို ၎င်းတို့ ဧဝံဂေလိဟောပြောသောအခါ ၎င်းတို့သည် တွေ့ဆုံကြသည့်အခါအတိုင်း ၎င်းတို့အပေါ် ဤလူတို့၏ ကျေးဇူးကြွေးကို ဖော်ထုတ်ပြီး ဤလူတို့ ပထမဆုံး ယုံကြည်လာခဲ့သည့် အချိန်တုန်းက အကြောင်းအရာများကို အမြဲထုတ်ဖော်ပြောဆိုကြရင်း ၎င်းတို့ထံမှ ကျေးဇူးတင်ရှိမှုကို အစဉ်သဖြင့် တောင်းဆိုလိမ့်မည်။ ၎င်းတို့က ထိုကဲ့သို့သော အရာများကို အမြဲဖော်ထုတ်ပြောဆိုကြသည်မှာ အဘယ့်ကြောင့်နည်း။ ယင်းမှာ ထိုလူတို့က ၎င်းတို့၏ ကျေးဇူးကို မမေ့ပျောက်ရန်နှင့် ဘုရားသခင်၏ အိမ်တော်ထဲသို့ ထိုသူတို့ ဝင်ရောက်ရန် ထောက်ကူခဲ့သည်မှာ မည်သူ၏ ဟောပြောခြင်းကြောင့်ဖြစ်ကြောင်းနှင့် မည်သူ့ကို ချီးကျူးသင့်ကြောင်းတို့ကို ထိုလူတို့ မမေ့ပျောက်ရန်အတွက် ဖြစ်သည်။ ၎င်းတို့သည် ထိုသို့သော အကြောင်းအရာများအား ထုတ်ပြောရာ၌ ရည်ရွယ်ချက်တစ်ခု ထားရှိကြပြီး ဤအရာကို မရရှိလျှင် ထိုလူတို့အား ဆူပူကြိမ်းမောင်းကြသည်။ ထိုလူတို့အား ဆူပူကြိမ်းမောင်းရန် ၎င်းတို့ပြောသော ပထမဆုံးအရာက အဘယ်နည်း။ (ထိုသူတို့သည် ကျေးဇူးမသိတတ်ကြဟူ၍ ဖြစ်သည်။) ၎င်းတို့၏ ဤစကားများသည် အသိစိတ်ရှိသလော။ (မရှိပါ။) ယင်းတို့၌ အသိစိတ်ကင်းမဲ့သည်ဟု သင်တို့ အဘယ့်ကြောင့် ပြောသနည်း။ (ဤဧဝံဂေလိဖြန့်ဝေသူများသည် ၎င်းတို့ ရပ်တည်သင့်သော နေရာ၌ ရပ်တည်နေကြခြင်း မဟုတ်သောကြောင့် ဖြစ်သည်။ ဧဝံဂေလိဖြန့်ဝေခြင်းသည် ၎င်းတို့၏တာဝန်ဖြစ်၏၊ ၎င်းတို့လုပ်ဆောင်ရမည့် အရာတစ်ခုဖြစ်၏။ သို့ဖြစ်လင့်ကစား လူတို့ထံသို့ ဧဝံဂေလိတရားကို ဆောင်ကြဉ်းပေးပြီးနောက် ယင်းကို ၎င်းတို့၏ တာဝန်အဖြစ် မရှုမြင်ဘဲ ၎င်းတို့လုပ်ဆောင်ထားသည့် အကျိုးပြုဆောင်ရွက်မှု တစ်ခုအဖြစ် ရှုမြင်ကြသည်။) ၎င်းတို့သည် ဧဝံဂေလိတရားကို ဖြန့်ဝေခြင်းအားဖြင့် အကျိုးပြုဆောင်ရွက်မှု လုပ်ဆောင်ကြပြီဟု အမြဲထင်မှတ်ကြသည်။ ဤသည်မှာ မှားယွင်း၏။ တစ်ဖက်တွင် ၎င်းတို့သည် မိမိတို့ ရပ်တည်သင့်သော နေရာ၌ ရပ်တည်နေကြခြင်း မရှိပေ။ လူတို့ကို ကယ်တင်သည်မှာ ဘုရားသခင်ဖြစ်ပြီး လူတို့က ဤအရာ၌ ပူးပေါင်းဆောင်ရွက်မှုသာ ပြုနိုင်သည်။ ဘုရားသခင် အမှုမပြုပါက လူတစ်ဦးသည် မည်သည့်အရာကို ပြီးမြောက်အောင်မြင်နိုင်သနည်း။ အခြားတစ်ဖက်တွင် အခြားလူတို့အား ဧဝံဂေလိဖြန့်ဝေခြင်းသည် ၎င်းတို့၏ အကျိုးပြုဆောင်ရွက်မှု မဟုတ်ပေ။ ၎င်းတို့၌ ကြီးမားသော မည်သည့်အကျိုးပြုဆောင်ရွက်မှုမျှ မလုပ်ဆောင်ခဲ့၊ ယင်းက ၎င်းတို့၏တာဝန်ပင် ဖြစ်သည်။ လူတို့ကို ရယူလိုသည်မှာ ဘုရားသခင်ဖြစ်ပြီး ဧဝံဂေလိဖြန့်ဝေသူများမှာ သူနှင့်အတူ အနည်းငယ် ပူးပေါင်းလုပ်ဆောင်ရုံသာ ပြုနေကြခြင်းဖြစ်သည်။ လူတို့အား ကယ်တင်ပြီး ရယူရန်မှာ ဘုရားသခင်၏ ကိစ္စဖြစ်ပြီး ဧဝံဂေလိဖြန့်ဝေသူများနှင့် မသက်ဆိုင်ပေ။ ဤအရာများကို ၎င်းတို့ မလုပ်ဆောင်နိုင်ပေ။ ဧဝံဂေလိကို ဖြန့်ဝေရာ၌ ၎င်းတို့သည် ဧဝံဂေလိအား ပျံ့နှံ့စေခြင်းလုပ်ငန်းကို ထမ်းဆောင်ရုံသာ ထမ်းဆောင်ကြခြင်း ဖြစ်သည်။ နောက်ဆုံးသောကာလ ဘုရားသခင်၏ ဧဝံဂေလိတရားကို အခြားလူတို့အား ဝေမျှရုံသာ ဝေမျှကြခြင်း ဖြစ်သည်။ ဤအရာကို လူတို့အပေါ် ၎င်းတို့ပေးအပ်သည့် ကျေးဇူးတစ်ခုခု ဖြစ်သောကြောင့် ဤလူတို့က ၎င်းတို့ကို အရေးမစိုက်ပါက သူတို့သည် ကျေးဇူးကန်းကြသည်ဟု ပြော၍မရပေ။ ထိုကဲ့သို့သော အရာများမှာ လူတို့အနေဖြင့် ဧဝံဂေလိဖြန့်ဝေခြင်းအားဖြင့် မိမိတို့၏ တာဝန်များကို ထမ်းဆောင်နေကြစဉ် မကြာခဏ ဖြစ်ပျက်တတ်သည် မဟုတ်လော။ ဤသို့သော ဖောက်ပြန်ပျက်စီးမှုမျိုးမှာ သင်တို့ထံမှ ထုတ်ဖော်ပြီးပြီ မဟုတ်လော။ (ဟုတ်ပါသည်။) ယင်းက ပြင်းထန်သော ထုတ်ဖော်ခြင်းတစ်ရပ် ဖြစ်ခဲ့သလော။ သင်သည် အခြားသူများအား ဆူပူကြိမ်းမောင်းသည်အထိ ဖြစ်ဖူးသလော။ အခြားသူများကို မုန်းတီးသည်အထိ ဖြစ်ဖူးသလော။ လူတို့ကို ဆဲဆိုရန်နှင့် ထိန်းချုပ်ရန် စိတ်ဆန္ဒ ရှိသည်အထိ ဖြစ်ဖူးသလော။ သင်သည် သင့်ထံမှ ဧဝံဂေလိတရားကို လက်ခံသူတိုင်းအား စိုးမိုးခြယ်လှယ်ရန်နှင့် ထိန်းချုပ်ရန် အလိုရှိသည်။ ထိုလူတို့ကို ဘုရားသခင်အား ပေးအပ်သည်ထက် သင့်အတွက်သင် ရယူလိုသည်။ သင့်ထံမှ ဧဝံဂေလိတရား လက်ခံရရှိသူတိုင်းကို သင်၏ သစ္စာခံသားသမီးဖြစ်ရန် မျှော်လင့်သည်။ သင်တို့တွင် ထိုကဲ့သို့သော အတွေးမျိုးများ ရှိသလော။ လူများစွာတို့က ဧဝံဂေလိ‌ဟောပြောခြင်းကို အသီးသီးခြင်းကဲ့သို့ သဘောထားကြသည်။ ၎င်းတို့က ၎င်းတို့ထံမှ ဧဝံဂေလိတရား ရရှိသူတိုင်းသည် ၎င်းတို့၏အသီးအပွင့်နှင့် ၎င်းတို့၏ နောက်လိုက်ဖြစ်လာကာ ၎င်းတို့အား ကျိုးနွံစွာဖြင့် နောက်လိုက်ပြီး သူတို့၏ ဘုရားသခင်နှင့် သူတို့၏ သခင်ကဲ့သို့ သဘောထားရမည်ဟု တွေးထင်ကြသည်။ သင်တို့သည် ဤအတိုင်း တွေးထင်ကြသလော။ အကယ်၍ သင်တို့သည် ထိုမျှ ဗြောင်ကျသော အစွန်းရောက်ခြင်းအထိ မရောက်ရှိလျှင်ပင် ဖောက်ပြန်ပျက်စီးသော စိတ်သဘောထားနှင့်ဆိုင်သည့် ဤသွင်ပြင်လက္ခဏာကို ပိုင်ဆိုင်နေသေးသည်။ ဤသည်မှာ အဘယ်ကြောင့်နည်း။ အခြေခံအားဖြင့် နောက်ဆုံးတွင် ယင်းက ထိုအချက်နှစ်ချက်ဖြစ်လာသည်။ အချက်တစ်ခုအနေဖြင့် လူတို့သည် မိမိတို့၏ သင့်တော်သော နေရာ၌ မရပ်တည်သည့်အပြင် ၎င်းတို့သည် မည်သူဖြစ်ကြောင်း မသိကြပေ။ နောက်ထပ် အချက်တစ်ခုအနေဖြင့် ၎င်းတို့သည် ဧဝံဂေလိဖြန့်ဝေခြင်းကို ၎င်းတို့၏တာဝန်အဖြစ် သဘောမထားကြပေ။ အကယ်၍ သင်သည် ဧဝံဂေလိဖြန့်‌ဝေခြင်းကို သင်၏တာဝန်အဖြစ် သ‌ဘောထားပါက သင်သည် မည်သည့်အရာကို ပြုလုပ်သည်ဖြစ်စေ၊ လူမည်မျှကို သင်ဟောပြောသည် ဖြစ်စေ၊ သို့မဟုတ် လူမည်မျှကို သိမ်းသွင်းရရှိသည် ဖြစ်စေ ဤသည်မှာ ဖန်ဆင်းခံ လူသားတစ်ဦး၏ တာဝန်ကို ထမ်းဆောင်နေခြင်းသာ ဖြစ်ကြောင်း၊ ယင်းသည် သင်ဖြည့်ဆည်းရမည့် တာဝန်နှင့် ဝတ္တရားတစ်ခု ဖြစ်ကြောင်းနှင့် ယင်းသည် ပြောပလောက်အောင် ကြီးမားသည့် အကျိုးပြုဆောင်ရွက်မှု မဟုတ်ကြောင်းကို နားလည်လိမ့်မည်။ ဤအကြောင်းအရာကို ဤပုံစံအတိုင်း နားလည်ခြင်းက သမ္မာတရားနှင့် ကိုက်ညီသည်။ သို့သော် ဧဝံဂေလိတရား ဟောပြောသော လူအချို့က ၎င်းတို့ထံမှ ဧဝံဂေလိရရှိသော သူတို့အား အဘယ့်ကြောင့် ထိန်းချုပ်နိုင်ပြီး ထိုလူတို့ကို ၎င်းတို့ကိုယ်ပိုင်အဖြစ် ယူဆနိုင်ကြသနည်း။ ယင်းမှာ ၎င်းတို့သည် သဘာဝအားဖြင့် လွန်စွာ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကာ ၎င်းတို့၌ အသိစိတ် စိုးစဉ်းမျှ မရှိသောကြောင့် ဖြစ်သည်။ ထိုမျှမက ယင်းမှာ ၎င်းတို့သည် သမ္မာတရားကို နားမလည်သည့်အပြင် ၎င်းတို့၏ ဖောက်ပြန်ပျက်စီးသော စိတ်သ‌ဘောထားနှင့်ဆိုင်သော ဤသွင်ပြင်လက္ခဏာကို မဖြေရှင်းထားသောကြောင့် ဖြစ်သည်။ ထို့အတွက်ကြောင့် ၎င်းတို့သည် အခြားလူတို့အား စက်ဆုပ်စေပြီး ဘုရားသခင်၏ ရွံရှာခြင်းခံရသည့် ထိုကဲ့သို့ မိုက်မဲသော၊ မာနထောင်လွှားသော၊ ရိုင်းစိုင်းသော အရာများကို ပြုလုပ်နိုင်ရခြင်း ဖြစ်သည်။

လူတို့သည် တစ်စုံတစ်ခုကို ပြုလုပ်သောအခါ၊ ၎င်းတို့သည် အဖိုးတန် အရည်အချင်းအနည်းငယ် ပိုင်ဆိုင်သောအခါ၊ သို့မဟုတ် အကျိုးပြုဆောင်ရွက်မှုတစ်ခု ပြုလုပ်သောအခါ ယင်းကို ကြွားဝါလိုကြသည်၊ လူတို့ကို ထိန်းချုပ်လိုကြသည်၊ ၎င်းတို့ပြုလုပ်ခဲ့သည့်အရာကို ဆုလာဘ်များနှင့် လဲလှယ်လိုကြသည်၊ သို့မဟုတ် ကောင်းမွန်သော ပန်းတိုင်တစ်ခုကို ရယူလိုကြသည်။ အချို့က ဘုရားသခင်၏ ဧဝံဂေလိတရားကို အသုံးချပြီး အရောင်းအဝယ်ပြုလုပ်ရန် ကြိုးပမ်းသည်အထိပင် ပြုလုပ်ကြမည်။ ၎င်းတို့သည် မည်သည့်အရောင်းအဝယ်ကို လုပ်ကိုင်လိုသနည်း။ ဥပမာတစ်ခုမှာ ဤသို့ဖြစ်သည်။ ဤကဲ့သို့သော လူတစ်ဦးသည် ဧဝံဂေလိလက်ခံရန် အလားအလာရှိသူတစ်ဦး၏ အိမ်သို့ရောက်ပြီး ထိုသူ၏မိသားစုက ဆင်းရဲကြောင်းကို တွေ့ရသည့်အခါ ဤသူအား ဧဝံဂေလိ‌ဖြန့်ဝေရာမှ အကျိုးအမြတ် ရရှိမည်မဟုတ်လောက်ဟု တွေးထင်သည်။ ဤသို့ဖြင့် ထိုသူ၌ စိတ်ဝင်စားမှုမရှိ၊ သို့မဟုတ် ထိုသူအား ခွဲခြားဆက်ဆံမှုပင် ပြုတတ်သည်။ ထိုသူကို ၎င်းတို့ တွေ့သည့်အခါတိုင်း မကျေမနပ်ဖြစ်ကာ မိမိတို့၏ ခေါင်းဆောင်ထံသို့ “ထိုသူသည် ဘုရားသခင်ကို ယုံကြည်နိုင်မည်မဟုတ်။ ထို့ပြင် ၎င်းတို့က ယုံကြည်လျှင်လည်း သမ္မာတရားကို ရရှိနိုင်မည်မဟုတ်” ဟု ပြောကြသည်။ ဤသည်မှာ ထိုသူတို့အား ဧဝံဂေလိဖြန့်ဝေခြင်းမှ ရှောင်ကြဉ်ရန် ၎င်းတို့အသုံးပြုသည့် ဆင်ခြေဖြစ်သည်။ များမကြာမီတွင် အခြားတစ်ယောက်ယောက်က ဤလူကို ဧဝံဂေလိတရား သွားရောက်ဖြန့်ဝေရာ ထိုသူက လက်ခံသည်။ ဧဝံဂေလိတရား ပထမဆုံးဖြန့်ဝေသူသည် ဤအရာကို မည်သို့ ရှင်းပြနိုင်မည်နည်း။ ဤသူသည် ဘုရားသခင်ကို ယုံကြည်လိမ့်မည် မဟုတ်ဟု ၎င်းတို့ အဘယ်သို့ ပြောနိုင်ရသနည်း။ ၎င်းတို့သည် အဘယ်သို့ ထင်ရာမြင်ရာ ပြောနိုင်ရသနည်း။ ၎င်းတို့က ထိုသူအား ဧဝံဂေလိ မဖြန့်ဝေခဲ့လျှင် လူတစ်ဦးက ယုံကြည်ခြင်းရှိမည်၊ မရှိမည်ကို အဘယ်သို့ သိနိုင်ရသနည်း။ ၎င်းတို့ မသိနိုင်ပေ။ ဤသူကိုလည်း ၎င်းတို့ အဘယ့်ကြောင့် သိမ်းသွင်းရယူခြင်း မပြုခဲ့ရသနည်း။ ယင်းမှာ ၎င်းတို့သည် ထိုလူအပေါ် မလိုမုန်းထားသည်၊ သူ့ကို အထင်သေးကြပြီး သူ့အား ချစ်ခင်ကြင်နာမှု မပြသဖြင့် ထိုသူကို သိမ်းသွင်းရန် ပျက်ကွက်ခြင်းဖြစ်သည်။ ထိုပုံစံအတိုင်း ၎င်းတို့၏တာဝန်ကို ထမ်းဆောင်ခြင်းအားဖြင့် ၎င်းတို့သည် ပေါ့ဆကြလေသည်။ ၎င်းတို့သည် ချစ်ခင်ကြင်နာမှုကို မပြသည့်အပြင် ၎င်းတို့၏ တာဝန်ဝတ္တရားကို ဖြည့်ဆည်းရန် ပျက်ကွက်သည်။ ဤသည်မှာ ဘုရားသခင်၏ အမြင်တွင် ချီးကျူးစရာလော၊ သို့မဟုတ် အပြစ်အနာအဆာလော။ (အပြစ်အနာအဆာ ဖြစ်ပါသည်။) ယင်းသည် အကြွင်းမဲ့ ပြစ်မှားခြင်း ဖြစ်သည်။ ဤပြစ်မှားခြင်းက အဘယ့်ကြောင့် ဖြစ်ပွားခဲ့သနည်း။ ယင်းမှာ ၎င်းတို့သည် ထိုဧဝံဂေလိလက်ခံသူထံမှ မည်သည့်အကျိုးအမြတ်မျှ မရရှိနိုင်သောကြောင့် မဟုတ်လော။ ထိုသူအား ဧဝံဂေလိဖြန့်ဝေခြင်းက ၎င်းတို့အား အကျိုးရှိစေမည် မဟုတ်ကြောင်း ၎င်းတို့တွေ့ရှိသောအခါ ၎င်းတို့သည် ထိုသူ့အပေါ် မနှစ်မြို့ခြင်းကို ခံစားရပြီး ထိုသူအား လက်တုံ့ပြန်လျက် သူ့အား ကယ်တင်ခြင်းရရှိခွင့် မပေးလိုသည့်အပြင် ဧဝံဂေလိဖြန့်ဝေခြင်းမှ ရှောင်ကြဉ်ရန် အကြောင်းပြချက်နှင့် ဆင်ခြေဆင်လက်မျိုးစုံကို ရှာကြသည်။ ဤသည်မှာ ကြီးလေးသော တာဝန်ဝတ္တရားပျက်ကွက်ခြင်းနှင့် ကြီးလေးသော ပြစ်မှားခြင်းပင်။ အကျိုးအမြတ် ရရန်မရှိသောအခါ လူတစ်ဦးအား ဧဝံဂေလိဖြန့်ဝေရန် ငြင်းဆန်ခြင်းသည် မည်ကဲ့သို့သော သဘောထားမျိုးနည်း။ ဤသည်မှာ ဧဝံဂေလိတရားအား စျေးကွက်တင်သော လူတစ်ဦး၏ သရုပ်သကန်စစ်စစ် မဟုတ်လော။ (ဟုတ်ပါသည်။) ၎င်းတို့သည် မည်သည့်ပုံစံဖြင့် ဧဝံဂေလိတရားကို စျေးကွက်တင်နေကြသနည်း။ အသေးစိတ်နှင့် ဖြစ်စဉ်ကို ရှင်းပြလော့။ (ထိုဧဝံဂေလိဖြန့်ဝေသူက ၎င်းတို့ အကျိုးကျေးဇူး ရရှိနိုင်၊ မရရှိနိုင်ဟူသည့်အပေါ် အခြေခံ၍ လူတစ်ဦးအား ဧဝံဂေလိ ဖြန့်ဝေလိုသည်၊ မဖြန့်ဝေလိုသည်ကို ဆုံးဖြတ်ခဲ့သည်။ ဤသည်မှာ ဘုရားသခင်၏ ဧဝံဂေလိတရားအား ကုန်ပစ္စည်းသဖွယ် သဘောထားခြင်းနှင့် ညီမျှပြီး မိမိအလိုရှိသော အကျိုးကျေးဇူးများကို ရရှိရန် ယင်းကို စျေးကွက်တင်ခြင်းပင် ဖြစ်သည်။ အကျိုးအမြတ် ရစရာမရှိကြောင်း ၎င်းတို့ တွေ့မြင်သောအခါ ဧဝံဂေလိဖြန့်ဝေရန် ငြင်းဆန်ခဲ့ကြသည်။) ၎င်းတို့သည် ဘုရားသခင်၏ ဧဝံဂေလိတရားကို ၎င်းတို့ကိုယ်ပိုင် အဖိုးတန်ပစ္စည်းအဖြစ် သဘောထားကြသည်။ အကယ်၍ ၎င်းတို့သည် ကောင်းစွာ စားသောက်ပြီး ကောင်းစွာ ဝတ်စားသည့် ချမ်းသာပြီး သြဇာတိက္ကမကြီးသော မိသားစုတစ်ခုမှ လူတစ်ဦးကို မြင်တွေ့ပါက “ကျွန်ုပ် သူ့ကို ဧဝံဂေလိဖြန့်ဝေပါက သူ၏အိမ်၌ နေရနိုင်သည်။ ထို့ပြင် ငါသည် အစားကောင်းကောင်း စားရန်နှင့် အဝတ်ကောင်းကောင်း ဝတ်ရန်လည်း ရှိနိုင်သည်” ဟု မိမိတို့ဘာသာ စဉ်းစားပြီးနောက် ထိုသူကို ဧဝံဂေလိဟောပြောရန် ဆုံးဖြတ်ကြသည်။ ဤသည်မှာ မည်ကဲ့သို့သော အပြုအမူမျိုး ဖြစ်သနည်း။ ဤသည်မှာ ဧဝံဂေလိတရားကို စျေးကွက်တင်သောလူတစ်ဦး၏ ဥပမာစစ်စစ် ဖြစ်သည်။ ဤဧဝံဂေလိဖြန့်ဝေသူက ဘုရားသခင်၏ ဧဝံဂေလိတရားနှင့် ဘုရားအမှုအသစ်၏ ဝမ်းမြောက်စရာ သတင်းစကားကို ကုန်ပစ္စည်းတစ်ခုအဖြစ်၊ ၎င်းတို့၏ကိုယ်ပိုင် အဖိုးတန်ပစ္စည်းအဖြစ် သဘောထားလျက် အကျိုးအမြတ်နှင့် မိမိတို့ကိုယ်ကိုအတွက် လိုအပ်သည့်အရာဟူသမျှကို ရယူနိုင်ရန်အတွက် နေရာတကာ၌ အခြားသူများကို လှည့်ဖြားပြီး လိမ်လည်နေကြခြင်း ဖြစ်သည်။ ဤသည်မှာ မိမိ၏တာဝန်ကို ထမ်းဆောင်နေခြင်း ဟုတ်သလော။ ဤအရာကို စီးပွားရေး လုပ်ကိုင်ခြင်းနှင့် ဧဝံဂေလိတရားအား ဖြန့်ဖြူးခြင်းမှ အကျိုးအမြတ်ရရှိခြင်းဟု ခေါ်သည်။ ဖြန့်ဖြူးခြင်းဟူသည်မှာ အရောင်းအဝယ်နည်းလမ်းအားဖြင့် လူတစ်ဦး၌ ရှိသည့်အရာများကို ရောင်းချခြင်းဖြစ်ပြီး အပြန်အလှန်အားဖြင့် သူအလိုရှိသည့် ငွေကြေး၊ သို့မဟုတ် ရုပ်ဝတ္ထုပစ္စည်းများကို ရရှိခြင်း ဖြစ်သည်။ သို့ဆိုလျှင် ၎င်းတို့က ဧဝံဂေလိတရားကို မည်ကဲ့သို့ ဖြန့်ဖြူးသနည်း။ ယင်းမှာ ၎င်းတို့က အလားအလာရှိသော ဧဝံဂေလိလက်ခံသူများထံမှ အကျိုးကျေးဇူးများကို ရရှိနိုင်ခြင်း ရှိမရှိအ‌ပေါ် မူတည်သည်။ ဤအရာက ဆိုလိုသည်မှာ “ကျွန်ုပ်အတွက် အကျိုးအမြတ်ရှိပါက သင့်အား ကျွန်ုပ် ဧဝံဂေလိတရားကို ဝေငှပေးမည်။ ယင်း၌ ကျွန်ုပ်အတွက် အကျိုးအမြတ်မရှိပါက သင့်အား ဧဝံဂေလိမဟောပြောရန် အကြောင်းပြချက်တစ်ခု ရှာမည်။ ယင်းသည် အလုပ်မဖြစ်သည့် အပေးအယူတစ်ခုသာ ဖြစ်မည်” ဟူ၍ ဖြစ်သည်။ ဤအပေးအယူက အဘယ့်ကြောင့် အလုပ်မဖြစ်ရသနည်း။ ဧဝံဂေလိဖြန့်ဝေသူက ယင်းမှ အကျိုးအမြတ်မရနိုင်သောကြောင့် အလုပ်မဖြစ်ရခြင်း ဖြစ်သည်။ ဤကဲ့သို့သော လူစားမျိုးကို ငါတို့ မည်သို့ခေါ်သနည်း။ ၎င်းတို့ကို “ခရီးသွား လူလိမ်” ဟု ခေါ်သည်။ ၎င်းတို့၌ ပေးစရာဟူ၍ တကယ်ရှိသောအရာ ဘာမျှ မရှိသော်လည်း နေရာအနှံ့သွားလျက် အခြားသူများကို လိမ်လည်လှည့်စားကာ ငွေရှာရန်နှင့် အကျိုးအမြတ်များရရှိရန် မိမိတို့၏ စကားလုံးများအပေါ် မှီခိုနေကြသည်။ ဤပုံစံအတိုင်း ဧဝံဂေလိ‌ဟောပြောခြင်းဖြင့် ၎င်းတို့တာဝန်ကို ထမ်းဆောင်နေကြသလော။ ၎င်းတို့သည် မကောင်းမှု ပြုလုပ်နေခြင်းသက်သက် ဖြစ်သည်။ ၎င်းတို့၏ လုပ်ရပ်များသည် တာဝန်ထမ်းဆောင်ခြင်းနှင့် ဘာမျှမသက်ဆိုင်ပေ။ အဘယ့်ကြောင့်ဆိုသော် ၎င်းတို့သည် ဧဝံဂေလိဖြန့်ဝေခြင်းကို မိမိတို့၏တာဝန်အဖြစ် မသတ်မှတ်သည့်အပြင် ယင်းကို မိမိတို့၏တာဝန်၊ သို့မဟုတ် ဝတ္တရားအဖြစ်၊ သို့မဟုတ် ၎င်းတို့အား ဘုရားသခင်အပ်နှံသည့် တာဝန်ပေးစေခိုင်းချက်တစ်ခုအဖြစ် မရှုမြင်သောကြောင့် ဖြစ်သည်။ ထို့ထက် ယင်းကို မိမိတို့၏ကိုယ်ပိုင် အကျိုးစီးပွားကို ဖြည့်စွမ်းရန်နှင့် မိမိတို့၏ကိုယ်ပိုင် တောင်းဆိုမှုများကို ပြည့်ဝရန်အတွက် ၎င်းတို့လိုအပ်သည့် အရာများနှင့် လဲလှယ်ဖို့ ပြုလုပ်သည့် လုပ်ငန်းတစ်ခု၊ သက်မွေးမှုအလုပ်တစ်ခုအဖြစ် ရှုမြင်ကြသည်။ ချမ်းသာကြွယ်ဝသော ဒေသများသို့ ဧဝံဂေလိ‌ဟောပြောရန် သွားသောအခါ ပြန်လည်မစွန့်ခွာလိုသော လူအချို့ပင် ရှိသည်။ အဘယ့်ကြောင့်ဆိုသော် ၎င်းတို့သည် ထိုနေရာ၌ ကောင်းစွာ စားရသည်၊ ကောင်းစွာ ဝတ်ရပြီး ဇိမ်ရှိသောနေရာများ၌ နေရသောကြောင့် ဖြစ်သည်။ ၎င်းတို့သည် ဧဝံဂေလိတရားကို လက်ခံသူများရှေ့တွင် ၎င်းတို့ အဘယ်မျှဆင်းရဲကြောင်း “ဘုရားသခင်၏ ကျေးဇူးတော်နှင့် ကောင်းချီးမင်္ဂလာများသည် ဤနေရာ၌ သင်တို့အား ဝိုင်းရံထားပုံကို ကြည့်ရှုလော့။ မိသားစုတိုင်းက မောင်းစရာ ကိုယ်ပိုင်ကားရှိသည်၊ ကိုယ်ပိုင်အိမ်ကြီးအိမ်ကောင်းလေး၌ နေထိုင်ပြီး ကောင်းစွာဝတ်ဆင်ရသည်။ သင်တို့သည် နေ့တိုင်းပင် အသားဟင်းလျာစားရသည်။ ကျွန်ုပ်တို့ထံ၌ ထိုအရာသည် မဖြစ်နိုင်သောအရာ ဖြစ်၏” ဟု စတင်၍ ငိုပြကြသည်။ ဤသည်ကို ကြားရပြီးနောက် ဧဝံဂေလိလက်ခံသူများက “သင်တို့နေထိုင်သည့် အရပ်သည် အလွန်ဆင်းရဲသဖြင့် ကျွန်ုပ်တို့နှင့် မကြာခဏ လာနေပါ” ဟု ဆိုပြီးလျှင် ထိုသူတို့က ဤဧဝံဂေလိဖြန့်ဝေသူများအား ပစ္စည်းအချို့ ပေးကြသည်။ ဤသည်မှာ လူတို့ထံမှ ငွေကြေးနှင့် ရုပ်ဝတ္ထုပစ္စည်းများ တောင်းခံခြင်းနှင့် ညှစ်ယူခြင်းဟူသည့် အယောင်ဆောင်ထားသော ပုံသဏ္ဌာန်တစ်ခု ဖြစ်သည်။ ၎င်းတို့၏ ညှစ်ယူခြင်းမှာ မည်သည့်အရာပေါ် အခြေခံသနည်း။ “ကျွန်ုပ်တို့သည် သင်တို့အား ဘုရားသခင်၏ ဧဝံဂေလိတရားကို ဟောပြောပြီး အပြန်အလှန်အားဖြင့် ဘာမျှမရရှိပေ။ ကျွန်ုပ်တို့သည် ဘုရားသခင်၏ တာဝန်ပေးစေခိုင်းချက်ကို ပြည့်စုံစေကြပြီ။ သင်တို့သည် ထိုမျှကြီးမားသော ကောင်းချီးမင်္ဂလာများကို ရရှိကြပြီးဖြစ်ကာ ထို့အတွက်ကြောင့် သင်တို့သည် ဘုရားသခင်၏ ချစ်ခြင်းမေတ္တာကို ကျေးဇူးဆပ်သင့်ပြီး ကျွန်ုပ်တို့အား အနည်းငယ်သော ပေးကမ်းစွန့်ကြဲမှုကို ပေးသင့်သည်။ ယင်းမှာ ကျွန်ုပ်တို့ရရှိရန် ထိုက်တန်သည့်အရာ မဟုတ်လော” ဟူ၍ဖြစ်သည်။ ဤပုံစံအတိုင်း ၎င်းတို့သည် လူတို့ထံမှ ရုပ်ဝတ္ထုပစ္စည်းများနှင့် ငွေကြေးကို အယောင်ဆောင်လျက် တိုက်ရိုက်ဖြစ်စေ၊ သွယ်ဝိုက်၍ဖြစ်စေ ညှစ်ယူရန် နည်းလမ်းအမျိုးမျိုးကို အသုံးချခြင်းဖြစ်သည်။ ၎င်းတို့သည် ဧဝံဂေလိဖြန့်ဝေခြင်းကို ကိုယ်ကျိုးရှာရန် အခွင့်အလမ်းအဖြစ် အသုံးချသည်။ ဤအရာ၏ ပထမသရုပ်သကန်မှာ ဧဝံဂေလိတရားအား စျေးကွက်တင်ခြင်းဖြစ်ပြီး ယင်းက သဘာဝအားဖြင့် အဆိုးရွားဆုံး ဖြစ်သည်။ ဒုတိယသရုပ်သကန်မှာ အယောင်ဆောင်ထားသော ညှစ်ယူခြင်းဖြစ်သည်။ ထို့ကြောင့် ဧဝံဂေလိဖြန့်ဝေခြင်း တာဝန်ကို ထမ်းဆောင်သော လူတို့၏ အလယ်တွင် လူအချို့၏ အိတ်ကပ်များသည် ၎င်းတို့ ဧဝံဂေလိတရားကို ဟောပြောနေကြစဉ် စတင်၍ မသိမသာ ဖောင်းလာပြီး ချမ်းသာလာကြသည်။ လူအချို့က “ချမ်းသာသည်မှာ ကောင်းသည်မဟုတ်လော။ ဤအရာမှာ ဘုရားသခင်၏ ကောင်းချီးမဟုတ်လော” ဟု ဆိုကြသည်။ ယင်းသည် ပေါက်ကရစကားဖြစ်၏။ သင်သည် လူတို့ထံမှ အရာရာကို ညှစ်ယူရန်နှင့် ကလိမ်ကျရန် သင်၏ လှည့်ကွက်များနှင့် ပရိယာယ်များကို အမှီပြုပြီးနောက် ယင်းသည် ဘုရားသခင်၏ ကောင်းချီးဖြစ်သည်ဟု ကြွေးကြော်ပေသည်။ ထိုကဲ့သို့သော စကားများ၏ သဘာဝမှာ အဘယ်နည်း။ ယင်းတို့မှာ ဘုရားသခင်ကို ပြစ်မှားစော်ကားခြင်း ဖြစ်သည်။ ဤသည်မှာ ဘုရားသခင်၏ ကောင်းချီးမဟုတ်ပေ။ ဘုရားသခင်က လူတို့ကို ဤပုံစံဖြင့် ကောင်းချီးမပေး‌ချေ။ သို့ဆိုလျှင် ဤကဲ့သို့သော အတွေးအခေါ်သည် လူတစ်ဦးထဲ၌ အဘယ့်ကြောင့် ပေါ်ပေါက်လာရသနည်း။ ဤသည်မှာ ၎င်းတို့၏ ရည်မှန်းချက်များနှင့် ၎င်းတို့၏ အလိုကြီးသော၊ ဆိုးယုတ်သော သဘာဝ၏ ရလဒ်ပင်ဖြစ်၏။

ဧဝံဂေလိတရားကို ဖြန့်ဝေသောသူတို့အားလုံးသည် များစွာ ဒုက္ခခံရသည်။ တစ်ခါတစ်ရံ ၎င်းတို့သည် ဘာသာရေးသမားများ၏ ညှဉ်းပန်းနှိပ်စက်ခြင်းနှင့် ဝိုင်းတိုက်ခိုက်ခြင်း၊ သို့မဟုတ် စာတန်၏အစိုးရထံသို့ အပ်နှံခြင်းကိုပင် ခံရကြ၏။ အကယ်၍ ၎င်းတို့သည် အနည်းငယ် သတိလက်လွတ်ဖြစ်ပါက အဆင်းနီသောနဂါးကြီး၏ ဖမ်းဆီးခြင်းကို ခံရကောင်း ခံရနိုင်စရာရှိသည်။ သို့သော်လည်း သမ္မာတရားကို ချစ်မြတ်နိုးသောသူတို့သည် ထိုသို့သော အရာများကို မှန်မှန်ကန်ကန် ကိုင်တွယ်ဖြေရှင်းနိုင်လင့်ကစား သမ္မာတရားကို ချစ်မြတ်နိုးခြင်းမရှိသော သူတို့သည် အသေးငယ်ဆုံးသော ဒုက္ခခံရခြင်းအကြောင်းကို မကြာခဏ ညည်းညူကြမည်ဖြစ်သည်။ ဧဝံဂေလိဖြန့်ဝေသူအချို့က “ကျွန်ုပ်သည် လူတစ်ဦးကို ဧဝံဂေလိဟောပြောခဲ့ပြီး ထိုမျှအချိန်အကြာကြီး စကားပြောပြီးနောက်တွင် သူသည် ကျွန်ုပ်ကို ရေတစ်ခွက်ပင် မတိုက်ခဲ့ပေ။ ကျွန်ုပ်သည် သူ့ကို မဟောပြောလိုပေ” ဟူကဲ့သို့သော အရာများကိုပင် ပြောခဲ့ကြသည်။ လူတစ်ဦးက ၎င်းတို့ကို ရေတစ်ခွက်ပင် မတိုက်ခဲ့သည်မှာ ပြဿနာတစ်ခု ဟုတ်သ‌လော။ ဤဧဝံဂေလိဖြန့်ဝေသူများ၏ စကားများ၌ ပုန်းကွယ်နေသော စိတ်သဘောထားတစ်မျိုး ရှိ၏။ သွယ်ဝိုက်ညွှန်းဆိုချက်မှာ ဧဝံဂေလိဖြန့်ဝေခြင်းသည် ပျော်ရွှင်ဖွယ်ကောင်းပြီး အကျိုးအမြတ် ရှိသောအခါ၌သာ လုပ်ရကျိုးနပ်သည် ဟူ၍ဖြစ်၏။ အကယ်၍ ယင်း၌ ဒုက္ခခံရခြင်း ပါဝင်ပါက၊ သို့မဟုတ် ၎င်းတို့သည် သောက်စရာ ရေတစ်ခွက်ပင် မရပါက ယင်းသည် လုပ်ရကျိုးမနပ်တော့ပေ။ ဤအရာ၌ တစ်စုံတစ်ခုကို တောင်းခံရန်နှင့် အပေးအယူပြုလုပ်ရန် ရည်ရွယ်ချက်ရှိသည်။ အကယ်၍ လူတစ်ဦးက ဧဝံဂေလိဖြန့်ဝေသည့် နည်းလမ်း၌ အရောင်းအဝယ်သဘော အမြဲရှိနေပါက ထိုသူသည် သူ့ကိုယ်သူ ဘုရားသခင်အဖို့ စိတ်ရင်းအတိုင်း အသုံးခံနေခြင်း ဖြစ်သလော။ သူသည် မိမိ၏တာဝန်ကို ထမ်းဆောင်သောအခါ ဤမျှသေးငယ်သော ဒုက္ခကိုပင် မခံနိုင်ဘဲ သေးငယ်သောအရာတစ်ခုက သူ့ကို အပျက်သဘော ဆောင်လာစေနိုင်ပါက သူသည် မိမိ၏တာဝန်ကို ပြည်ပြည့်ဝဝ ထမ်းဆောင်နိုင်သလော။ သူက “ကျွန်ုပ်ကို ရေမျှ မတိုက်ခဲ့ရုံမက သူတို့သည် နေ့လည်စာစားချိန်၌ ကျွန်ုပ်ကို မည်သည့်အစာမျှလည်း မကျွေးခဲ့” ဟူ၍လည်း ပြောမည်ဖြစ်သည်။ လူတစ်ဦးက ဤဧဝံဂေလိဖြန့်ဝေသူများကို သူနှင့်အတူနေ၍ စားသောက်ခွင့်မပြုခဲ့လျှင် ယင်းသည် ပြဿနာတစ်ခု ဟုတ်သလော။ ၎င်းတို့သည် ဧဝံဂေလိတရားကို နှစ်အတန်ကြာ ဖြန့်ဝေလာခဲ့ပြီး လူတို့က ၎င်းတို့ကို မည်သို့ဧည့်ခံကြောင်း၊ ၎င်းတို့စားသောက်ရန် ထိုသူတို့က မည်သည့်အရာ ပေးကြောင်းနှင့် ၎င်းတို့က မည်သည့်လက်ဆောင်များ ရရှိကြောင်းကို အမြဲတမ်း အာရုံစိုက်နေသည်မှာ အဘယ့်ကြောင့်နည်း။ ၎င်းတို့သည် မှန်သောလမ်းခရီးကို စုံစမ်းမေးမြန်းနေသော လူတို့အား မည်သို့သဘောထားရမည်ကို မသိကြသလော။ ဤသည်မှာ ၎င်းတို့၏ စရိုက်နှင့်ဆိုင်သော ပြဿနာတစ်ခု ဖြစ်သည်။ ၎င်းတို့၏ စိတ်နှလုံးထဲ၌ လူတို့အား ချစ်ခြင်းမေတ္တာ အနည်းငယ်မျှပင် ရှိသလော။ သို့ဆိုလျှင် ၎င်းတို့သည် ဧဝံဂေလိဖြန့်ဝေသူများအနေဖြင့် ကြံ့ကြံ့ခံသင့်သည့် ဒုက္ခမျိုးစုံနှင့် ၎င်းတို့သည် သမ္မာတရားကို မည်သို့ လက်တွေ့လုပ်ဆောင်သင့်သည့်ပုံကို အဘယ့်ကြောင့် နားမလည်သေးသနည်း။ ၎င်းတို့သည် ဤအရာကို အဘယ့်ကြောင့် လုံးဝ လက်တွေ့မလုပ်ဆောင်ခဲ့သေးသနည်း။ အကယ်၍ ဧဝံဂေလိဟောပြောခံရသည့် လူတို့က သင့်အား သောက်စရာရေ၊ သို့မဟုတ် စားစရာအစာ မပေးလျှင် ယင်းက ပြဿနာတစ်ခု ဟုတ်သလော။ ဤသည်မှာ ပြဿနာမဟုတ်ပေ။ လူတို့အား ဧဝံဂေလိဖြန့်ဝေခြင်းသည် ငါတို့၏ဝတ္တရားကို ဖြည့်ဆည်းခြင်းဖြစ်သည်။ ယင်းမှာ ငါတို့၏တာဝန်ဖြစ်သည်။ နောက်ထပ်သတ်မှတ်ချက်များ မရှိပေ။ သင်ဟောပြောသည့် လူတို့သည် သင့်ကို ကျွေးမွေးရန်၊ သင့်ကို ဧည့်ခံပြုစုရန်၊ သို့မဟုတ် သင့်အား ပြုံးပြရန် ဝတ္တရားမရှိပေ။ ၎င်းတို့သည် သင်ပြောသမျှကို နားထောင်ရန်နှင့် သင့်အား နာခံရန် မလိုပေ။ ၎င်းတို့သည် ထိုသို့သော ဝတ္တရားမျိုးကို ကျေပွန်စရာ မလိုအပ်ပေ။ သင်သည် ဤပုံစံဖြင့် စဉ်းစားနိုင်လျှင် ယင်းသည် မျှတပြီး ကျိုးကြောင်းသင့်လျော်ပေသည်။ ထို့နောက် သင်သည် ဤအရာများကို မှန်မှန်ကန်ကန် သဘောထားနိုင်မည် ဖြစ်သည်။ သို့ဆိုလျှင် မှန်သောလမ်းခရီးအား စုံစမ်းမေးမြန်းသော လူတစ်ဦးကို မည်ကဲ့သို့ ဆက်ဆံသင့်သနည်း။ သူသည် ဧဝံဂေလိတရားဟောပြော၍ ရနိုင်သည့်သူများအတွက် ဘုရားအိမ်တော်သတ်မှတ်ထားသော စည်းမျဉ်းများနှင့် ကိုက်ညီသရွေ့ ထိုသူတို့အား ဟောပြောရန် ငါတို့တွင် ဝတ္တရားရှိသည်။ ထို့ပြင် သူ၏ လက်ရှိ သဘောထားက ညံ့ဖျင်းပြီး ဧဝံဂေလိကို လက်မခံလျှင်ပင် ငါတို့သည် စိတ်ရှည်သည်းခံခြင်းကို ကျင့်သုံးရမည်။ ငါတို့သည် မည်မျှကြာကြာနှင့် မည်သည့်အတိုင်းအတာအထိ စိတ်ရှည်ရမည်နည်း။ သူက သင့်ကို ငြင်းပယ်ပြီး သူ့အိမ်ထဲသို့ ဝင်ခွင့်မပြု၊ ပြီးလျှင် သင်သည် ၎င်းတို့နှင့် မည်မျှပင်ဆွေးနွေးရန် ကြိုးစားပါစေ အလုပ်မဖြစ်သကဲ့သို့ ၎င်းတို့ကို ဖုန်းခေါ်ဆိုမှုလည်း အလုပ်မဖြစ်၊ သို့မဟုတ် အခြားတစ်ယောက်ယောက်အား သူ့ကို သွား၍ ဖိတ်ခေါ်စေခြင်းလည်း အလုပ်မဖြစ်သည့်အပြင် သူက သင့်ကို လျစ်လျူရှုသည့်အချိန်အထိ စိတ်ရှည်ရမည် ဖြစ်သည်။ ဤကိစ္စရပ်တွင် သူ့အား ဧဝံဂေလိတရားဟောဖို့ မဖြစ်နိုင်တော့ပေ။ ယင်းသည် တာဝန်ဝတ္တရားကို သင် ဖြည့်ဆည်းပြီးသား ဖြစ်မည့်အချိန်ပင်ဖြစ်သည်။ ယင်းသည် သင်၏တာဝန်ကို ထမ်းဆောင်ခြင်း၏ ဆိုလိုရင်းဖြစ်သည်။ သို့ဖြစ်၍ မျှော်လင့်ချက်အနည်းငယ် ရှိနေသရွေ့ သင်သည် တတ်နိုင်သည့် နည်းလမ်းတိုင်းကို စဉ်းစားပြီး ဘုရားသခင်၏ နှုတ်ကပတ်တော်များကို ဖတ်ရှုရန်နှင့် ဘုရားသခင်၏ အလုပ်ကို ထိုသူအား သက်သေခံရန်အတွက် အစွမ်းကုန် လုပ်ဆောင်သင့်ပေသည်။ သာဓကအနေဖြင့် သင်သည် လူတစ်ဦးနှင့် နှစ်နှစ်မှ သုံးနှစှအထိ အဆက်အသွယ် ရှိလာသည် ဆိုပါစို့။ သင်သည် ထိုသူအား ဧဝံဂေလိတရားဟောရန်နှင့် ဘုရားသခင်အား သက်သေခံရန် ကြိမ်ဖန်များစွာ ကြိုးစားခဲ့ပြီးဖြစ်သော်လည်း သူ၌ ယင်းကို လက်ခံရန် ရည်ရွယ်ချက်မရှိပေ။ သို့ဖြစ်စေကာမူ သူ၏ သဘောပေါက်နားလည်မှုက အတော်ပင် ကောင်းမွန်ပြီး သူသည် အမှန်တကယ်ပင် ဧဝံဂေလိ တရားဟော၍ရနိုင်သည့် သူတစ်ဦး ဖြစ်သည်။ သင် မည်သည့်အရာ ပြုလုပ်သင့်သနည်း။ ပထမဦးစွာ သင်သည် ထိုသူကို လုံးဝ လက်မလျှော့ရ၊ ထိုအစား သူနှင့် ပုံမှန် အပြန်အလှန် ဆက်ဆံရေးကို ထိန်းသိမ်းထားသင့်ကာ ဘုရားသခင်၏ နှုတ်ကပတ်တော်အား ဖတ်ပြမြဲဖတ်ပြပြီး ကိုယ်တော်၏ အမှုတော်အတွက် သက်သေခံသင့်ပေသည်။ ထိုသူကို လက်မလျှော့လေနှင့်။ အဆုံးတိုင်အောင် စိတ်ရှည်သည်းခံလော့။ တစ်ချိန်ချိန်တွင် သူသည် အသိတရားရလာပြီး မှန်သော လမ်းခရီးကို စတင်၍ စုံစမ်းလေ့လာလိမ့်မည်။ ထို့အတွက်ကြောင့် စိတ်ရှည်သည်းခံခြင်းကို လက်တွေ့လုပ်ဆောင်ပြီး အဆုံးတိုင်အောင် လုံ့လစိုက်ထုတ်ခြင်းသည် ဧဝံဂေလိတရားဟောခြင်း၏ အလွန် အရေးကြီးသော သွင်ပြင်လက္ခဏာ ဖြစ်ရခြင်းဖြစ်သည်။ သို့ဆိုလျှင် ဤအရာကို အဘယ့်ကြောင့် ပြုလုပ်ရသနည်း။ အဘယ့်ကြောင့်ဆိုသော် ယင်းသည် ဖန်ဆင်းခံလူသားတစ်ဦး၏ တာဝန်ပင်ဖြစ်၏။ သင်သည် ထိုသူနှင့် အဆက်အသွယ် ရှိသည်ဖြစ်၍ သင်သည် သူ့ကို ဘုရားသခင်၏ ဧဝံဂေလိတရား ဟောပြောရန် တာဝန်ဝတ္တရားတစ်ခု ရှိသည်။ ဘုရားသခင်၏ နှုတ်ကပတ်တော်များနှင့် ဧဝံဂေလိတရားကို ကို ပထမဆုံး ကြားနာဖူးသည့်အချိန်မှသည် မိမိကိုယ်ကို ပြောင်းလဲသွားသည်အထိ အဆင့်များစွာ ရှိပြီး ဤအရာက အချိန်ယူရလေသည်။ သူ့ဘာသာသူ ပြောင်းလဲလာပြီးနောက် သူ့အား ဘုရားသခင်ရှေ့မှောက်၊ ဘုရားသခင်၏အိမ်တော်သို့ သင် ပြန်၍ ခေါ်ဆောင်လာသင့်သည့် ထိုနေ့ရက်ရောက်ရှိသည်အထိ ဤကာလအပိုင်းအခြားက သင့်ကို စိတ်ရှည်ရန်နှင့် စောင့်ဆိုင်းရန် တောင်းဆိုလေသည်။ ဤသည်မှာ သင်၏ ဝတ္တရားဖြစ်သည်။ ဝတ္တရားဟူသည်မှာ အဘယ်နည်း။ ယင်းသည် လူတစ်ဦး ကျင့်ဝတ်သိက္ခာအရ မလွဲမသွေ တာဝန်ရှိသည့် တာဝန်ဝတ္တရားတစ်ခု ဖြစ်သည်။ ယင်းမှာ မိခင်တစ်ဦးက သူမ၏ သားသမီးအား ပြုမူဆက်ဆံပုံနှင့်ပင် တူသည်။ ထိုသားသမီးသည် အဘယ်မျှ နာခံမှုကင်းမဲ့သည်ဖြစ်စေ၊ ကျီစယ်နောက်ပြောင်သည်ဖြစ်စေ၊ သို့မဟုတ် သူသည် ဖျားနာပြီး အစာမစားလျှင် မိခင်၏ တာဝန်ဝတ္တရားမှာ အဘယ်နည်း။ ဤသူသည် သူမ၏သားသမီးဖြစ်ကြောင်း သိသဖြင့် သူမသည် သူ့ကို တုန်နေအောင်ချစ်သည်၊ မေတ္တာထားပြီး ဂရုတစိုက် ပြုစုစောင့်ရှောက်သည်။ သားသမီးဖြစ်သူက သူမအား မိခင်အဖြစ် အသိအမှတ်ပြုသည် ဖြစ်စေ၊ မပြုသည်ဖြစ်စေ အရေးမကြီးသည့်အပြင် သားသမီးဖြစ်သူက သူမကို မည်သို့ဆက်ဆံပြုမူသည်ဖြစ်စေ ကိစ္စမရှိပေ။ မည်သို့ပင်ဆိုစေ သူမသည် သူ၏နံဘေးမှာနေလျက် သူ့ကို ကာကွယ်ရင်း တစ်ခဏမျှ ချန်ရစ်မထားဘဲ သူမသည် သူ၏မိခင်ဖြစ်ကြောင်း၊ သူ့အနေဖြင့် သူမ၏ရင်ခွင်သို့ ပြန်လာမည်ဖြစ်ကြောင်း ယုံကြည်ကာ အစဉ်အမြဲ စောင့်ဆိုင်းနေသည်။ သူမသည် ဤပုံစံအတိုင်း သားသမီးဖြစ်သူအား အစဉ်အမြဲ စောင့်ကြည့်ပြီး ဂရုစိုက်လေသည်။ ဤသည်မှာ တာဝန်ဝတ္တရားက ဆိုလိုသည့်အရာ ဖြစ်သည်။ ဤသည်မှာ ကျင့်ဝတ်သိက္ခာအရ မလွဲမသွေ တာဝန်ရှိခြင်း၏ ဆိုလိုရင်းဖြစ်သည်။ အကယ်၍ ဧဝံဂေလိဖြန့်ဝေရာ၌ ပါဝင်သောသူတို့သည် ဤပုံစံအတိုင်း လက်တွေ့လုပ်ဆောင်ပြီး လူတို့အတွက် ချစ်ခင်တတ်သော ဤနှလုံးသားမျိုးကို ထားရှိပါက ၎င်းတို့သည် ဧဝံဂေလိဖြန့်ဝေခြင်း၏ စည်းမျဉ်းများကို ထိန်းသိမ်းနေပြီး ရလဒ်များ ရရှိနိုင်စွမ်း လုံးဝရှိမည်ဖြစ်သည်။ အကယ်၍ ၎င်းတို့သည် အကြောင်းပြချက်များ အမြဲရှာဖွေနေပြီး ၎င်းတို့၏ အခြေအနေများကို ပြောဆိုနေပါက ဧဝံဂေလိတရားကို ဖြန့်ဝေနိုင်မည် မဟုတ်သည့်အပြင် ၎င်းတို့၏တာဝန်ကို ထမ်းဆောင်နေလိမ့်မည် မဟုတ်ပေ။ ဧဝံဂေလိဖြန့်ဝေသူ လူအချို့က ဧဝံဂေလိလက်ခံရန် အလားအလာရှိသူများသည် မြောက်မြားစွာသော မေးခွန်းနှင့် အခက်အခဲများရှိကြပြီး အစွမ်းအစ၌ ညံ့ဖျင်းကြသည်ဟု အမြဲ ဇီဇာကြောင်ကြကာ ရလဒ်အနေဖြင့် ၎င်းတို့သည် ထိုသူတို့ကို သိမ်းသွင်းရရှိရန်အတွက် ဒုက္ခခံပြီး အဖိုးအခပေးရန် စိတ်ဆန္ဒမရှိကြပေ။ သို့သော် ၎င်းတို့၏ မိဘများနှင့် ဆွေမျိုးများ၌ အခက်အခဲများစွာနှင့် ညံ့ဖျင်းသော အစွမ်းအစရှိလျှင်မူ ၎င်းတို့သည် ထိုသူတို့ကို ချစ်ခင်တတ်သော နှလုံးသားဖြင့် ဆက်ဆံပြုမူနိုင်ကြသေးသည်။ ဤသည်မှာ ၎င်းတို့သည် လူတို့ကို မျှမျှတတ ဆက်ဆံခြင်းမရှိဟု ဆိုလိုသည်မဟုတ်လော။ ဤလူတို့၌ ချစ်ခင်တတ်သော နှလုံးသား ရှိကြသလော။ ၎င်းတို့သည် ဘုရားသခင်၏ ရည်ရွယ်ချက်များအပေါ် အရေးထားမှုကို ပြသသောလူတို့ ဟုတ်သလော။ လုံးဝ မဟုတ်ပေ။ ဧဝံဂေလိကို ဖြန့်ဝေရာ၌ ၎င်းတို့သည် လူတို့အား ဧဝံဂေလိမဟောပြောရန် အရှိအတိုင်းဖြစ်သော အခြေအနေများအပေါ် မူတည်၍ ၎င်းတို့ရှာတွေ့နိုင်သည့် မည်သည့် အကြောင်းပြချက်များနှင့် ဆင်ခြေများကိုမဆို အမြဲ ရှာဖွေကြသည်၊ သို့မဟုတ် ၎င်းတို့သည် မည်သူ့ကိုတွေ့သည် ဖြစ်စေ ထိုသူကို နှစ်လိုဖွယ်ကောင်းသည်ဟု မမြင်ဘဲ မိမိတို့ထက် နိမ့်ကျသည်ဟု ထင်မြင်ကာ ဧဝံဂေလိဟောပြောရမည့်သူ တစ်ဦးမျှမရှိဟု အမြဲခံစားကြသည်။ ရလဒ်အနေဖြင့် ၎င်းတို့သည် လူတစ်ဦးတစ်ယောက်ကိုမျှ ဧဝံဂေလိ မဆောင်ကြဉ်းပေးဘဲ အဆုံးသတ်ရသည်။ ဧဝံဂေလိဖြန့်ဝေရာ၌ ဤကဲ့သို့သော စည်းမျဉ်းများ ရှိသလော။ ဤသို့သော လူတစ်ဦးသည် ဘုရားသခင်၏ ရည်ရွယ်ချက်များ၊ သို့မဟုတ် ဘုရားသခင်၏ တောင်းဆိုချက်များကို လုံးဝ အရေးမစိုက်ပေ။ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ဟု အသိအမှတ်ပြုနိုင်သူ မည်သူမဆိုနှင့် သမ္မာတရားကို လက်ခံနိုင်သူ မည်သူမဆိုသည် သိသိသာသာပင် ဆိုးယုတ်သော လူတစ်ဦး သို့မဟုတ် အဓိပ္ပာယ်မဲ့သော အမျိုးအစား မဟုတ်ပါက ထိုသူသည် ဧဝံဂေလိဟောကြား၍ ရနိုင်သည့်သူတစ်ဦး ဖြစ်သည်။ အကယ်၍ လူတို့သည် ဘုရားသခင်၏ ရည်ရွယ်ချက်များအပေါ် အလေးထားမှု အမှန်တကယ် ပြသနိုင်မည်ဆိုပါက ၎င်းတို့သည် မိမိတို့၏ တာဝန်များကို ထမ်းဆောင်ပြီး လူတို့ကို စည်းမျဉ်းများဖြင့် ပြုမူဆက်ဆံကြမည် ဖြစ်သည်။ မှန်သောလမ်းခရီးကို စုံစမ်းလေ့လာသော လူတို့တွင် မည်သည့်ပြဿနာများ ရှိသည်၊ သို့မဟုတ် ထိုသူတို့၏ ဖောက်ပြန်ပျက်စီးသော စိတ်သဘောထားများကို မည်မျှထုတ်ဖော်သည် ဖြစ်စေ ထိုသူတို့သည် သမ္မာတရားကို အသိအမှတ်ပြုပြီး လက်ခံနိုင်သရွေ့ သင်သည် ထိုသူတို့အား ဘုရားသခင်၏ နှုတ်ကပတ်တော်များကို မမောနိုင်မပန်းနိုင် ဖတ်ပြပြီး ဘုရားသခင်၏ အလုပ်ကို သက်သေခံသင့်သည်။ ဤသည်မှာ ဧဝံဂေလိတရားဟောရာ၌ လိုက်လျှောက်ရမည့် စည်းမျဉ်းဖြစ်သည်။

ဧဝံဂေလိတရားကို ဖြန့်ဝေသောသူအချို့သည် ၎င်းတို့၏ စိတ်နှလုံးထဲ၌ မည်သည့်ချစ်ခြင်းမေတ္တာမျှ လုံးဝမရှိဟု ငါကြားသိရသည်။ မှန်သောလမ်းခရီးကို စုံစမ်းစစ်ဆေးနေသော သူတို့၏ အယူအဆများနှင့် မေးခွန်းများကို ကိုင်တွယ်ဖြေရှင်းနေစဉ် ဧဝံဂေလိဖြန့်ဝေသော ဤသူတို့သည် ကြိမ်ဖန်များစွာ မိတ်သဟာယပြုရသည်။ သို့သော် ထိုလူတို့က နားမလည်သေးဘဲ မေးခွန်းများ ထပ်ခါထပ်ခါ မေးမြန်းသောအခါ ဧဝံဂေလိဖြန့်ဝေသော ဤသူတို့သည် ယင်းကို သည်းမခံနိုင်တော့ဘဲ ထိုသူတို့ကို စတင်၍ သြဝါဒပေးတော့သည်။ “သင်တို့သည် အမေးအမြန်း ထူလွန်းသည်။ ကျွန်ုပ်သည် မည်မျှပင် မိတ်သဟာယပြုစေကာမူ သမ္မာတရားကို သင်တို့နားမလည်။ သင်တို့၏ အစွမ်းအစမှာ နိမ့်ပါးလွန်းသည်။ သင်တို့၌ သဘောပေါက်နားလည်နိုင်စွမ်း မရှိ၊ သင်တို့သည် သမ္မာတရားနှင့် အသက်ကို မရရှိနိုင်။ သင်တို့အားလုံးသည် အလုပ်လုပ်ပေးသူများ ဖြစ်ကြသည်” ဟူ၍ ဖြစ်သည်။ လူအချို့က ထိုကဲ့သို့သော စကားများကို နားမထောင်နိုင်ကြဘဲ တစ်ခဏမျှ အပျက်သဘောဆောင်လာကြသည်။ လူတို့သည် တစ်ဦးနှင့်တစ်ဦး မတူကြပေ။ လူအချို့သည် မှန်သောလမ်းခရီးကို စုံစမ်းစစ်ဆေးကြသောအခါတွင် ဘုရားသခင်၏ နှုတ်ကပတ်တော်များသည် သမ္မာတရားဖြစ်မှန်း သိမြင်ကြသည်။ ထိုသူတို့၌ အယူအဆများနှင့် ပြဿနာများ ရှိလင့်ကစား ဘုရားသခင်၏ နှုတ်ကပတ်တော်များကို ဖတ်ရှုစဉ်တွင် ဤအရာများက ပြေလည်သွားသည်။ ဤလူတို့သည် အလွန်ဖြူစင်သဖြင့် သမ္မာတရားကို အလွယ်တကူ လက်ခံနိုင်ကြသည်။ ထိုသူတို့သည် ဘုရားသခင်၏ နှုတ်ကပတ်တော်များကို မိမိတို့ဘာသာ ဖတ်ရှုသည်၊ ရှာဖွေသည်၊ စုံစမ်းစစ်ဆေးကြပြီးလျှင် တစ်စုံတစ်ဦးက ၎င်းတို့အား မိတ်သဟာယပြုသောအခါ မှန်သောလမ်းခရီးကို လိုလိုလားလား လက်ခံပြီး အသင်းတော်၌ ပါဝင်ကြသည်။ သို့သော် အခြားလူတို့၌ မေးခွန်းအမြောက်အမြား ရှိသည်။ ထိုသူတို့သည် ဘက်ပေါင်းစုံ၌ ရှင်းလင်းမှုရရှိသည်အထိ စုံစမ်းစစ်ဆေးတတ်ကြသည်။ အကယ်၍ ရှင်းလင်းသည်အထိ ၎င်းတို့ စုံစမ်းစစ်ဆေးမှု မပြုထားသော အချက်တစ်ခုပင် ရှိပါက မှန်သောလမ်းခရီးကို လက်ခံမည် မဟုတ်ပေ။ ဤလူတို့သည် ၎င်းတို့ပြုလုပ်သည့် အရာရာ၌ ဂရုစိုက်ပြီး သတိထားကြသည်။ ဧဝံဂေလိဖြန့်ဝေသူ အချို့၌ ထိုကဲ့သို့သော လူတို့အတွက် မိမိတို့၏စိတ်နှလုံးထဲတွင် မည်သည့်ချစ်ခြင်းမေတ္တာမျှ မရှိပေ။ ၎င်းတို့၏ သဘောထားမှာ အဘယ်နည်း။ “သင် ယုံချင်ယုံ၊ မယုံချင်နေ။ သင်သည် ဘုရားသခင်၏ အိမ်တော်အတွက် ဆုံးရှုံးမှုကြီးဖြစ်မည် မဟုတ်သကဲ့သို့ သင်သည် မည်သည့်အကျိုးအမြတ်ကြီးလည်း ဖြစ်မည်မဟုတ်ပေ။ သင်မယုံကြည်ပါက ထွက်သွားလော့။ သင်သည် အဘယ်သို့များ မေးခွန်းမြောက်မြားစွာ မေးရသနည်း။ ဤအရာများအားလုံးကို သင့်အတွက် ဖြေပေးခဲ့ပြီးပြီ” ဟူ၍ ဖြစ်သည်။ အမှန်တွင် ဧဝံဂေလိဖြန့်ဝေသော ဤသူတို့သည် ဧဝံဂေလိလက်ခံဖို့ အလားအလာရှိသူများက မေးမြန်းသော မေးခွန်းများကို ရှင်းလင်းစွာ အဖြေမပေးကြ၊ သမ္မာတရားကို ရှင်းလင်းစွာ မိတ်သဟာယမပြုကြ၊ ဤလူတို့၏ စိတ်နှလုံးထဲ၌ရှိသည့် သံသယများကို လုံးလုံးလျားလျား မဖျောက်ဖျက်ပေးဘဲ၊ ထိုသူတို့အား သူတို့၏ အယူအဆများကို စွန့်လွှတ်ပြီး ဧဝံဂေလိတရားကို တတ်နိုင်သမျှ အမြန်ဆုံး လက်ခံစေချင်ကြသည်။ ဤသည်မှာ လူတို့အား စိတ်ဆန္ဒမရှိလင့်ကစား အတင်းအဓမ္မ လက်ခံစေနိုင်သောအရာ ဟုတ်သလော။ လူတစ်ဦးက သူနားမလည်ဟု အမှန်အတိုင်း ပြောလျှင် သင်သည် ထိုသူတို့၏ ပြဿနာများ၊ အယူအဆများနှင့် စပ်လျဉ်း၍ ဘုရားသခင်၏ နှုတ်ကပတ်တော်များမှ ကျမ်းပိုဒ်အနည်းငယ်ကို ဖတ်ပြပြီးနောက် ထိုသူတို့နားလည်နိုင်ဖို့ အထောက်အကူပြုရန် သမ္မာတရားအပေါ် မိတ်သဟာယ ပြုသင့်သည်။ ဧဝံဂေလိလက်ခံဖို့ အလားအလာရှိသူ အချို့သည် အမှုအရာများ၏ ဇာစ်မြစ်ကို နားလည်ချင်ကြသည်။ ဤကဲ့သို့သော လူတို့သည် အရာရာကို ရှာဖွေတွေ့ရှိလိုကြသည်။ ထိုသူတို့သည် သင့်အတွက် အခြေအနေကို ခက်ခဲအောင် ပြုလုပ်နေကြခြင်းမဟုတ်၊ ချစ်တီးခေါင်း သန်းရှာနေခြင်း သို့မဟုတ် အပြစ်ရှာနေခြင်းမဟုတ်၊ အမှုအရာများကို အလေးအနက်ထားကြခြင်း ဖြစ်သည်။ ထိုကဲ့သို့သော လူတို့အား ကြုံတွေ့ရသောအခါ ဧဝံဂေလိဖြန့်ဝေသောသူ အချို့သည် ထိုသူတို့ကို အဖြေမပေးနိုင်ဘဲ ကိုယ့်ပေါင်ကိုယ် လှန်ထောင်းမိလေပြီဟု ခံစားတတ်ကြသည်။ အကျိုးဆက်အားဖြင့် ၎င်းတို့သည် ထိုသူတို့ကို မိတ်သဟာယ မပြုလိုဘဲ “ကျွန်ုပ်သည် နှစ်ပေါင်းများစွာ ဧဝံဂေလိ ဖြန့်ဝေလာခဲ့သော်လည်း ထိုကဲ့သို့ စိတ်အနှောင့်အယှက် ပေးသောသူမျိုး တစ်ခါဖူးမျှ မကြုံခဲ့ပါ” ဟု ဆိုကြသည်။ ဧဝံဂေလိဖြန့်ဝေသော ဤသူတို့က ထိုကဲ့သို့သော လူတို့ကို စိတ်အနှောင့်အယှက်ပေးသူများဟု သမုတ်ကြသည်။ အမှန်တွင် ဧဝံဂေလိဖြန့်ဝေသော ဤသူတို့သည် သမ္မာတရား၏ မည်သည့်သွင်ပြင်လက္ခဏာကိုမဆို တစ်ဝက်တစ်ပျက်သာ နားလည်ကြသည်၊ ၎င်းတို့သည် ကြီးကျယ်ခမ်းနားသော သြဝါဒများနှင့် အနှစ်သာရမဲ့သော စကားလုံးအချို့အကြောင်းကို ပြောပြီး လူတို့အား ယင်းတို့ကို သမ္မာတရားအဖြစ် လက်ခံစေရန် ကြိုးစားကြသည်။ ဤသည်မှာ အခြားသူများအတွက် အခြေအနေကို ခက်ခဲအောင် ပြုလုပ်နေခြင်း မဟုတ်လော။ အကယ်၍ အခြားလူများက နားမလည်ဘဲ အသေးစိတ်ကျသော မေးခွန်းများကိုမေးပါက ၎င်းတို့သည် စိတ်မပျော်တော့ဘဲ “ကျွန်ုပ်သည် သင့်အား ဘုရားသခင်၏ အမှုတော် အဆင့်သုံးဆင့်ကို ရှင်းပြခဲ့ပြီး၊ ယင်းတို့ကို ရှင်းရှင်းလင်းလင်း ပြောပြခဲ့ပြီးဖြစ်သည်။ များစွာပြောပြပြီးနောက် သင်နားမလည်နိုင်သေးလျှင် သင်သည် သင့်အယူအဆများကို ဖြေရှင်းရန်အတွက် ဘုရားသခင်၏ နှုတ်ကပတ်တော်များကို ကိုယ်တိုင်ဖတ်ရှုသင့်သည်။ ဘုရားသခင်၏ နှုတ်ကပတ်တော်သည် ဤနေရာ၌ အသင့်ရှိနေသည်။ သင်သည် ယင်းကို ဖတ်ရှုပြီး နားလည်ပါက ယုံကြည်ပါလေ။ အကယ်၍ နားမလည်ပါကလည်း မယုံကြည်နှင့်” ဆိုတတ်ကြသည်။ ဤသည်ကို ကြားရပြီးနောက် ဧဝံဂေလိလက်ခံဖို့ အလားအလာရှိသူများက “ကျွန်ုပ်သည် မေးခွန်းများ ဆက်မေးနေလျှင် ကယ်တင်ခြင်းရရှိဖို့ အခွင့်အရေး ဆုံးရှုံးသွားနိုင်ပြီး ကောင်းချီးမင်္ဂလာများ ရရှိနိုင်တော့မည်မဟုတ်။ သို့ဖြစ်၍ မေးခွန်းများ မမေးတော့ဘဲ သူ့ကို အမြန်ပင် သဘောတူပြီး ယုံကြည်လိုက်တော့မည်” စဉ်းစားလေသည်။ ထို့နောက်တွင် ဤလူတို့သည် စုဝေးပွဲများ တက်မြဲတက်ပြီး တရားဒေသနာများကို အာရုံစိုက်၍ နားထောင်ပြီးလျှင် တဖြည်းဖြည်းနှင့် သမ္မာတရားအချို့ကို နားလည်လာကာ သူတို့၏ အယူအဆများကို တဖြည်းဖြည်း ဖြေရှင်းကြသည်။ ထိုသူတို့၏ ယုံကြည်ခြင်းသည် ယခု မည်သို့ပင် ရှိနေသည်ဖြစ်စေ၊ ဤသို့ ဧဝံဂေလိတရားကို ဖြန့်ဝေခြင်းသည် သင့်လျော်သောပုံစံ ဟုတ်သလော။ ဧဝံဂေလိဖြန့်ဝေသော ဤသူတို့သည် ၎င်းတို့၏ တာဝန်ကို ကျေပွန်ပြီဟု ဆိုနိုင်သလော။ (မဆိုနိုင်ပါ။) ဧဝံဂေလိတရားဟောရာတွင် သင်သည် ပထမဦးစွာ သင်၏တာဝန်ကို ကျေပွန်ရမည်။ သင်လုပ်နိုင်သမျှနှင့် လုပ်သင့်သမျှအရာအားလုံးကို လုပ်ဆောင်ရန် သင်၏ အသိတရားနှင့် ဆင်ခြင်တုံတရား နောက်ကို လိုက်ရမည်။ မှန်သောလမ်းခရီးကို စုံစမ်းစစ်ဆေးနေသောသူတွင် ရှိနိုင်သော မည်သည့်အယူအဆများအတွက်မဆို၊ သို့မဟုတ် ၎င်းတို့မေးသည့် မည်သည့်မေးခွန်းအတွက်မဆို သင်သည် မေတ္တာရှေ့ထား၍ ဖြေပေးရမည်။ သင်သည် အမှန်တကယ်ပင် မဖြေပေးနိုင်လျှင် ၎င်းတို့ကို ဖတ်ပြရန်အတွက် သက်ဆိုင်မှုရှိသော ဘုရားနှုတ်ကပတ်တော်အချို့ကို ရှာဖွေနိုင်သည်၊ သို့မဟုတ် ၎င်းတို့အား အတွေ့အကြုံဆိုင်ရာ သက်သေခံချက်အကြောင်းနှင့် သက်ဆိုင်သော ဗီဒီယိုများကိုသော်လည်းကောင်း၊ ဆီလျော်မှုရှိသော ဧဝံဂေလိ သက်သေခံချက် ရုပ်ရှင်များကိုလည်းကောင်း ပြသနိုင်သည်။ ဤလုပ်နည်းကိုင်နည်းသည် ရလဒ်များ လုံးလုံး စွမ်းဆောင်ရရှိနိုင်စွမ်း ရှိသည်။ အနည်းဆုံးအနေဖြင့် သင်သည် သင့်တာဝန်ကို ကောင်းမွန်စွာ ဖြည့်ဆည်းပြီးဖြစ်လိမ့်မည်ဖြစ်ပြီး သင့်အသိစိတ်၏ စွပ်စွဲခြင်းကို ခံစားရမည် မဟုတ်ပေ။ သို့သော် သင်သည် ဝတ်ကျေတမ်းကျေ လုပ်ဆောင်ပြီး ဖြစ်သလို ပြုလုပ်လျှင် အမှုအရာများက နှောင့်နှေးကြန့်ကြာနိုင်ခြေရှိပြီး ထိုလူကို သိမ်းသွင်းရရှိရန် လွယ်ကူမည်မဟုတ်ပေ။ သူတစ်ပါးတို့ကို ဧဝံဂေလိဖြန့်ဝေရာတွင် မိမိတို့၏ တာဝန်ကို ဖြည့်ဆည်းရမည်။ “တာဝန်” ဆိုသည့်စကားကို မည်သို့ နားလည်သင့်သနည်း။ ယင်းကို အတိအကျ မည်သို့လက်တွေ့လုပ်ဆောင်ပြီး အသုံးချသင့်သနည်း။ သခင့်ကို ကြိုဆိုပြီး ဘုရားသခင်၏ နောက်ဆုံးသောကာလ အမှုတော်ကို တွေ့ကြုံပြီးနောက်တွင် သင်သည် ဘုရားသခင်၏ ပေါ်ထွန်းခြင်းကို ဆာငတ်သောသူများထံသို့ ဘုရားသခင်၏ အမှုတော်ကို သက်သေခံရန် ဝတ္တရားတစ်ခုရှိသည်ကို နားလည်သင့်သည်။ ဤသို့ဆိုလျှင် ၎င်းတို့ထံ ဧဝံဂေလိတရားကို သင် မည်သို့ ဖြန့်ဝေရမည်နည်း။ အွန်လိုင်းတွင်ဖြစ်စေ၊ လက်တွေ့ဘဝတွင်ဖြစ်စေ လူတို့ကို သိမ်းသွင်းရရှိသည့်၊ ထိရောက်သည့် မည်သည့်နည်းလမ်းမဆိုဖြင့် ဖြန့်ဝေသင့်သည်။ ဧဝံဂေလိမျှဝေခြင်းသည် သင်လုပ်ချင်စိတ်ပေါက်သည့်အချိန်တွင် လုပ်ဆောင်ရသောအရာမဟုတ်၊ သင်စိတ်ပါသည့်အခါတွင် လုပ်ဆောင်ပြီး စိတ်မပါသောအခါတွင် မလုပ်ဆောင်သော အရာတစ်ခု မဟုတ်ပေ။ ယင်းမှာ မည်သူသည် ဦးစားပေးဆက်ဆံမှုကို ရရှိမည်ဟု သင်ဆုံးဖြတ်ကာ၊ သင်နှစ်သက်သည့်သူကို ဧဝံဂေလိဖြန့်ဝေပြီး မနှစ်သက်သည့်သူကို မဖြန့်ဝေဘဲနေလျက် သင့်အကြိုက်များနှင့်အညီ လုပ်ဆောင်ရသော အရာတစ်ခုလည်းမဟုတ်ပေ။ ဧဝံဂေလိကို ဘုရားသခင်၏ တောင်းဆိုချက်များနှင့်အညီ၊ ဘုရားအိမ်တော်၏ စည်းမျဉ်းများနှင့်အညီ ဖြန့်ဝေသင့်သည်။ သင်နားလည်သည့် သမ္မာတရားများ၊ ဘုရားသခင်၏ နှုတ်ကပတ်တော်များနှင့် ဘုရားသခင်၏ အမှုတော်တို့ကို မှန်သောလမ်းခရီးအား စုံစမ်းစစ်ဆေးနေသောသူများထံသို့ သက်သေခံရန် သင်စွမ်းဆောင်နိုင်သမျှအားလုံးကို လုပ်ဆောင်လျက် ဖန်ဆင်းခံတစ်ဦး၏ တာဝန်ဝတ္တရားကို သင်ဖြည့်ဆည်းသင့်သည်။ ဤသည်မှာ ဖန်ဆင်းခံတစ်ဦး၏ တာဝန်ဝတ္တရားကို သင်ဖြည့်ဆည်းသည့်ပုံစံပင် ဖြစ်သည်။ လူတစ်ယောက်သည် ဧဝံဂေလိတရားဟောသောအခါတွင် မည်သည့်အရာကို လုပ်ဆောင်သင့်သနည်း။ သူ၏ တာဝန်ကို ဖြည့်ဆည်းသင့်သည်။ တတ်နိုင်သမျှ လုပ်ဆောင်သင့်သည်။ မည်သည့်အဖိုးအခကိုမဆို ပေးဆပ်လိုစိတ် ရှိသင့်သည်။ သင်သည် ဧဝံဂေလိတရားကို ဖြန့်ဝေလာသည်မှာ အချိန်ခဏသာ ရှိသေးကာ လုံလောက်သော အတွေ့အကြုံမရှိ၊ အပြောအဟော မကောင်းသည့်အပြင် အဆင့်မြင့်ပညာရေး မရှိခြင်းလည်း ဖြစ်နိုင်သည်။ အမှန်တွင် ဤအရာများသည် အရေးပါလွန်းလှသည် မဟုတ်ပေ။ အရေးကြီးဆုံးအရာများမှာ သင်သည် ဘုရားသခင်၏ နှုတ်ကပတ်တော်ထဲမှ သင့်တော်ရာစာပိုဒ်များကို ရွေးချယ်ကာ ထိထိမိမိရှိပြီး ပြဿနာများကို ဖြေရှင်းနိုင်သော သမ္မာတရားများအပေါ် မိတ်သဟာယပြုရန် ဖြစ်ပြီး သင်မည်သည့်အရာကို ပြောသည်ဖြစ်စေ၊ အထူးသဖြင့် သင်သည် သင်၏ တကယ့်အတွေ့အကြုံများအကြောင်းကို ပြောပြပြီး စိတ်ရင်းအတိုင်း စကားပြောသောအခါ ဧဝံဂေလိလက်ခံဖို့ အလားအလာရှိသူများက သင့်ကို နားထောင်ဖို့အတွက် လိုလိုလားလား ရှိနေရန်အလို့ငှာ သင်၏ သဘောထားမှာ ရိုးသားစစ်မှန်ပြီး လူတို့ကို တို့ထိ၏။ သင်သည် ဧဝံဂေလိလက်ခံရန် အလားအလာရှိသူများကို သင့်အား နှစ်သက်အောင် လုပ်နိုင်ပြီး သင်နှင့် လိုလိုလားလား ပေါင်းသင်းအောင် လုပ်ဆောင်နိုင်ပါက၊ သင်နှင့် မိတ်သဟာယပြုရန်၊ သင်သက်သေခံသည်ကို နားထောင်ရန် လုပ်ဆောင်နိုင်ပါက ယင်းမှာ အောင်မြင်မှု ဖြစ်သည်။ ၎င်းတို့က သင့်ကို လူယုံအဖြစ် ဆက်ဆံသည့်အခါ၊ သင်ပြောသမျှကို လိုလိုလားလား နားထောင်သည့်အခါ၊ သင် မိတ်သဟာယပြုသည့် သမ္မာတရား၏ ကဏ္ဍအားလုံးကို ကောင်းမွန်ပြီး အလွန်လက်တွေ့ကျသည်ဟု မြင်သည့်အခါ၊ ပြီးလျှင် ယင်းတို့အားလုံးကို လက်ခံနိုင်သည့်အခါ သင်သည် ၎င်းတို့ကို အလွယ်တကူ ရရှိနိုင်မည်ဖြစ်သည်။ ဤသည်မှာ သင် ဧဝံဂေလိ တရားဟောသည့်အခါတွင် ပိုင်ဆိုင်ရမည့် ဉာဏ်ပညာဖြစ်သည်။ အကယ်၍ သင်သည် လူတို့ကို မေတ္တာထားသော စိတ်နှလုံးဖြင့် မကူညီနိုင်ဘဲ ၎င်းတို့အတွက် လူယုံတစ်ဦး မဖြစ်နိုင်ပါက ဧဝံဂေလိတရားဟောသည့်အခါတွင် လူတို့အား ရရှိခြင်းကို အလွန့်အလွန်ကြီးမားသော အားထုတ်ကြိုးပမ်းမှုတစ်ခုအဖြစ် မြင်လိမ့်မည် ဖြစ်သည်။ ရိုးရိုးသားသားနှင့် ပွင့်ပွင့်လင်းလင်း စကားပြောသောသူ၊ ဖြောင့်မတ်ရိုးသားပြီး ကြင်နာတတ်သော သူတို့သည် ဧဝံဂေလိတရားဟောရာ၌ အဘယ့်ကြောင့် အထူးတလည် ထိရောက်သနည်း။ ယင်းမှာ လူတိုင်းက ဤကဲ့သို့သော လူများကို နှစ်သက်ပြီး ထိုသူတို့နှင့် အပြန်အလှန် ဆက်ဆံရန်နှင့် ခင်မင်ရင်းနှီးမှုများ တည်ဆောက်ရန် အလိုရှိကြသည်။ ဤကဲ့သို့သော ဧဝံဂေလိတရားဟောသူများသည် သမ္မာတရားကို နားလည်ကာ သမ္မာတရားအပေါ် အထူးသဖြင့် လက်တွေ့ကျပြီး ရှင်းလင်းသောပုံစံဖြင့် မိတ်သဟာယပြုကြပါက၊ အကယ်၍ ၎င်းတို့သည် အခြားသူများအား သမ္မာတရားနှင့်ပတ်သက်၍ စိတ်ရှည်လက်ရှည် မိတ်သဟာယပြုနိုင်လျက် ၎င်းတို့၌ရှိသည့် အမျိုးမျိုးသော ပြဿနာများ၊ အခက်အခဲများနှင့် စိတ်ရှုပ်ထွေးမှုများကို ဖြေရှင်းနိုင်ပြီး ထိုသူတို့၏ စိတ်နှလုံးများကို ကြည်လင်တက်ကြွလာစေနိုင်ကာ ထိုသူတို့အား ကြီးစွာသော နှစ်သိမ့်မှုကို ဆောင်ကြဉ်းပေးနိုင်ပါက အခြားသူများက ၎င်းတို့ကို သူတို့၏ စိတ်နှလုံးထဲ၌ နှစ်သက်ယုံကြည်ပြီး ၎င်းတို့ကို လူယုံများအဖြစ် မှတ်ယူကာ ၎င်းတို့ပြောသော မည်သည့်အရာကိုမဆို လိုလိုလားလား နားထောင်ကြမည် ဖြစ်သည်။ အကယ်၍ လူများသည် အထက်စီးမှနေပြီး အခြားသူများကို သြဝါဒခြွေလျက် ထိုသူတို့အား ကလေးများနှင့် တပည့်များကဲ့သို့ ဆက်ဆံပါက အခြားသူတို့သည် ၎င်းတို့ကို မုန်းစရာကောင်းသည်ဟု မြင်လာနိုင်မည်ဖြစ်ပြီး ၎င်းတို့အပေါ် ရွံမုန်းလာသည်ဟု ခံစားရမည်မှာ ဖြစ်နိုင်ချေရှိသည်။ ထို့ကြောင့် ဧဝံဂေလိတရားဟောဖို့အတွက် သင်ပိုင်ဆိုင်သင့်သည့် ဉာဏ်ပညာမှာ ဤအရာဖြစ်သည်။ အခြားသူများအကောင်းမြင်အောင် လုပ်ခြင်း၊ သင်၏ ပရိတ်သတ်အတွက် လက်ခံနိုင်ဖွယ် ဖြစ်သည့် နည်းလမ်းတစ်ခုဖြင့် စကားပြောခြင်းနှင့် ၎င်းတို့ သင့်စကားကို နားထောင်ပြီးသည့်နောက်တွင် တစ်စုံတစ်ခုကို ရရှိပြီး အကျိုးကျေးဇူးအချို့ကို လက်ခံရရှိစေဖို့ရာ လုပ်ဆောင်ခြင်းတို့ဖြင့် စတင်လော့။ဤသို့ဖြင့် သင်၏ ဧဝံဂေလိတရားဟောသည် ချောမွေ့စွာ သွားနေပြီး ဖြစ်ထွန်းမှုရှိကာ ရလဒ်များ စွမ်းဆောင်ရရှိမည် ဖြစ်သည်။ လူအချို့က ဧဝံဂေလိတရားကို လက်မခံလျှင်ပင် သင်သည် လူကောင်းတစ်ဦးဖြစ်သည်ကို မြင်တွေ့ပြီး သင့်ကို ပေါင်းသင်းရန် လိုလားကြမည် ဖြစ်သည်။ ဧဝံဂေလိတရားဟောသောသူတို့သည် လူတို့နှင့် ပေါင်းသင်းဆက်ဆံနည်းကို သိသင့်သည်။ မိတ်ဆွေအသိုင်းအဝိုင်း ကျယ်ပြန့်စေခြင်းသည် လျှောက်လှမ်းရမည့် ကောင်းသောလမ်းစဉ်ဖြစ်သည်။ ထိုမျှမက အလွန်တရာ အ‌ရေးကြီးသော အရာတစ်ခု ရှိသေးသည်။ မည်သူ့ကို ဧဝံဂေလိဟောပြောသည်ဖြစ်စေ သင်သည် ဦးစွာ ကြိုတင်ပြင်ဆင်မှု အများကြီး ပြုလုပ်ရမည်။ မိမိကိုယ်ကို သမ္မာတရားဖြင့် ပြင်ဆင်ထားရမည်၊ စည်းမျဉ်းများကို ကျွမ်းကျင်ပိုင်နိုင်ရမည်၊ လူတို့ကို ထိုးထွင်းသိမြင်နိုင်စွမ်းရှိပြီး အမြော်အမြင်ရှိသော နည်းလမ်းများကို အသုံးပြုရမည်။ ဤကြိုတင်ပြင်ဆင်မှု ပြုလုပ်ခြင်းကို ထပ်တလဲလဲ လေ့ကျင့်ရမည်။ ပထမဦးစွာ စုံစမ်းစစ်ဆေးနေသော လူတို့နှင့် စကားစမြည်များ ပြောရာတွင် သင်သည် ထိုသူတို့၏ နောက်ခံအခြေအနေများ၊ သူတို့ မည်သည့်ဂိုဏ်းဂဏတွင် ပါဝင်သည်၊ သူတို့၏ အရင်းခံအယူအဆများမှာ မည်သည့်အရာ ဖြစ်သည်၊ သူတို့သည် သီးသန့်နေတတ်သူများလော၊ အုပ်လိုက်သင်းလိုက်နေတတ်သူများလော ဟူသည့်အကြောင်း၊ သူတို့၏ နားလည်သဘော‌ပေါက်နိုင်စွမ်းက မည်သို့ရှိသည်နှင့် သူတို့၏ စရိုက်လက္ခဏာက မည်သို့ဖြစ်သည်တို့ကို နားလည်ပြီး သဘောပေါက်ရမည်။ ဤသည်မှာ အဓိကသော့ချက် ဖြစ်၏။ ဧဝံဂေလိလက်ခံဖို့ အလားအလားရှိသူများအား ဘက်ပေါင်းစုံမှ အခိုင်အမာ နားလည်သဘောပေါက်သည်နှင့် တစ်ပြိုင်နက် သင်၏ ဧဝံဂေလိ‌ဟောပြောခြင်းသည် များစွာပို၍ ထိရောက်မည်ဖြစ်ပြီး ထိုသူတို့၏ အယူအဆများနှင့် ပြဿနာများအား ကုစားဖို့အတွက် သင့်တော်သောကုစားမှုကို မည်သို့ညွှန်ကြားရမည်ဖြစ်ကြောင်း သင်သိမည်ဖြစ်သည်။ အကယ်၍ ဆိုးယုတ်သော လူများ၊ ဘုရားမဲ့ဝါဒီများ သို့မဟုတ် နတ်ဆိုးများထံမှ စုံစမ်းသွေးဆောင်မှုနှင့် ကြုံတွေ့ရပါက ထိုသူတို့ကို သင်သတိပြုမိနိုင်မည်၊ ထိုသူတို့ကို အရှိအတိုင်း ထိုးထွင်းသိမြင်နိုင်ပြီး အလျင်အမြန် စွန့်ခွာနိုင်မည် ဖြစ်သည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းက အမျိုးမျိုးသော လူတို့ကို ထုတ်ဖော်နိုင်လေသည်။ ဆိုးယုတ်သော လူများနှင့် အန္တိခရစ်များသည် နှုတ်ကပတ်တော်များကို ကြားသောအခါ အော့ကြောလန်ကြမည်ဖြစ်ပြီး နတ်ဆိုးများသည် ဘုရားသခင်၏ နှုတ်ကပတ်တော်များအား နားထောင်ရသည်ကို မုန်းတီးကြသည်။ သမ္မာတရားကို ဆာငတ်သောသူတို့သာလျှင် စိတ်ဝင်စားကြမည်။ ထိုသူတို့သည် သမ္မာတရားကို ရှာဖွေပြီး မေးခွန်းများ မေးကြမည်။ ဤသည်မှာ ထိုသူတို့သည် ဧဝံဂေလိလက်ခံဖို့ အလားအလာရှိသူများဖြစ်ကြောင်း သင် အတည်ပြုနိုင်သည့်ပုံ ဖြစ်သည်။ ဤသည်ကို ငါတို့ အတည်ပြုသည်နှင့် တစ်ပြိုင်နက် ငါတို့သည် ထိုသူတို့ကို သမ္မာတရားနှင့်ပတ်သက်၍ စနစ်တကျ မိတ်သဟာယပြုချက်ထဲ၌ ဆွဲခေါ်နိုင်ပြီဖြစ်သည်။ သမ္မာတရားအ‌ပေါ် မိတ်သဟာယ ပြုရာတွင် ငါတို့သည် ဧဝံဂေလိလက်ခံဖို့ အလားအလာရှိသော ဤသူတို့၏ အစွမ်းအစ၊ သမ္မာတရားကို သူတို့ မည်မျှကောင်းစွာ သဘောပေါက်နိုင်သည်နှင့် သူတို့၏ စရိုက်လက္ခဏာများ၏ အခြေအနေတို့ကို အပြည့်အဝ နားလည်သဘောပေါက်နိုင်သည်။ ဤသို့ဖြင့် ငါတို့သည် မည်သည့်လူတို့အပေါ် အာရုံစိုက်ရန်ကြိုးပမ်းရမည်နှင့် သမ္မာတရားအပေါ် မည်သို့ မိတ်သဟာယပြုရမည်ကို သိမည်ဖြစ်သည်။ ငါတို့သည် ကြိုးပမ်းအားထုတ်မှု မည်မျှစိုက်ထုတ်သည်ဖြစ်စေ အချည်းနှီးဖြစ်မည် မဟုတ်ပေ။ ဧဝံဂေလိဖြန့်ဝေခြင်း လုပ်ငန်းစဉ်တွင် သင်သည် တစ်ဖက်လူ၏ အခြေအနေကို နားလည်သဘော‌ပေါက်ခြင်း မရှိသည့်အပြင် သင့်တော်သော ကုစားမှုကို မညွှန်ကြားပါက လူတို့ကို သိမ်းသွင်းရရှိရန် လွယ်ကူမည်မဟုတ်ချေ။ အကယ်၍ လူအနည်းငယ်ကို သိမ်းသွင်းရရှိမိပါကလည်း ယင်းမှာ ကံကောင်းထောက်မ၍သာ ဖြစ်မည်။ သမ္မာတရားကို နားလည်ပြီး အမှုအရာများ၏ အကြောင်းရင်းကို သိမြင်ဖြေရှင်းနိုင်သောသူတို့သည် ဧဝံဂေလိဖြန့်ဝေရာ၌ လွဲချော်မှုများ ပို၍နည်းနိုင်သည် သို့မဟုတ် ယင်းတို့ကို လုံးဝ ရှောင်လွှဲနိုင်သည်။ ၎င်းတို့သည် ဟောပြောသင့်သည့် လူတို့ကို ဟောပြောပြီး မဟောပြောသင့်သည့် လူတို့ကို မဟောပြောကြပေ။ မဟောပြောမီ တိကျမှန်ကန်သော အကဲဖြတ်ချက်ကို ပြုလုပ်ပြီး အချည်းနှီးအလုပ်ကို ရှောင်လွှဲကြသည်။ ဤသို့ဖြင့် ၎င်းတို့သည် ပို၍ကြီးမားသော ခရီးရောက်မှုနှင့် အလဟဿနည်းသော အားထုတ်ကြိုးပမ်းမှုဖြင့် မိမိတို့၏တာဝန်ကို လုပ်ဆောင်ကြကာ ကောင်းသောရလဒ်များကို ရရှိကြသည်။ ထို့ကြောင့် သင်သည် ဧဝံဂေလိတရားကို ထိထိရောက်ရောက် ဖြန့်ဝေလိုပါက သင့်ကိုယ်သင် သမ္မာတရားဖြင့် ပြင်ဆင်ထားပြီး ကြိုတင်ပြင်ဆင်မှု အလုံအလောက် ပြုလုပ်လော့။ အကယ်၍ သမ္မာကျမ်းစာကို ကောင်းစွာသိနားလည်သော ဘာသာရေးသမားနှင့် တွေ့ဆုံလျက် သင်ကိုယ်တိုင်က သမ္မာကျမ်းစာ မဖတ်ထားလျှင် မည်သို့ဖြစ်မည်နည်း။ သင် ဘာတတ်နိုင်မည်နည်း။ ထိုအချိန်တွင် ကျမ်းစာ၏ သမ္မာတရားဖြင့် မိမိကိုယ်ကိုပြင်ဆင်ရန် သင့်အတွက် အလွန်နောက်ကျသွားပြီ။ သို့ဖြစ်၍ သင်သည် ထိုသူတို့ကို သမ္မာကျမ်းစာနားလည်သော ဧဝံဂေလိဖြန့်ဝေသူတစ်ဦးနှင့် အလျင်အမြန် မိတ်ဆက်ပေးသင့်သည်။ ဤပုဂ္ဂိုလ်အား သမ္မာကျမ်းစာ နားလည်သည့် မည်သူ့ကိုမဆို လွှဲပြောင်းပေးလော့။ ဤသည်မှာ သမ္မာတရားစည်းမျဉ်းများနှင့် ကိုက်ညီသည်။ အကယ်၍ သင်သည် ထိုသူတို့ကို မဖြစ်ဖြစ်သည့်နည်းနှင့် ဧဝံဂေလိဟောပြောခြင်းဖြင့် မဆင်မခြင် ဟိတ်ဟန်ထုတ်ဖို့ ကြိုးစားပါက ဤပုဂ္ဂိုလ်သည် ဧဝံဂေလိတရားကို လက်ခံမည်မဟုတ်ပေ။ ဤရလဒ်သည် သင်၏ တာဝန်မဲ့ခြင်းအားဖြင့် ဖြစ်လိမ့်မည်။ ထို့အပြင် သင် အလုပ်မလုပ်နေသည့်အချိန်တွင် သမ္မာကျမ်းစာဆိုင်ရာ ဗဟုသုတအချို့ဖြင့် မိမိကိုယ်ကို ပြင်ဆင်ထားဖို့အတွက် အချိန်ယူရန်လိုသည်။ သမ္မာကျမ်းစာအကြောင်း မည်သည့်အရာမျှ မသိဘဲ ဧဝံဂေလိဖြန့်ဝေခြင်းသည် အလုပ်သိပ်ဖြစ်မည်မဟုတ်ပေ။ စုံစမ်းစစ်ဆေးသူများ မေးမြန်းသော မေးခွန်းများစွာသည် သမ္မာကျမ်းစာထဲမှ စကားလုံးများနှင့် သက်ဆိုင်သည်။ သင်သည် သမ္မာကျမ်းစာကို နားလည်လျှင် ဤမေးခွန်းများကို ဖြေရှင်းဖို့ ကျမ်းစာ၏ သမ္မာတရားကို အသုံးချနိုင်သည်။ ဧဝံဂေလိလက်ခံဖို့ အလားအလာရှိသူများသည် မည်သည့်အယူအဆများကို ဆုပ်ကိုင်ထားသည်ဖြစ်စေ သင်သည် ထိုသူတို့၏ အယူအဆများကို ဖြေရှင်းရန်အတွက် ဆီလျော်သော ကျမ်းပိုဒ်များနှင့် ဘုရားသခင်၏ နှုတ်ကပတ်တော်များကို ရှာတွေ့နိုင်သည်။ လိုလားသောရလဒ်ကို ဤနည်းဖြင့်သာ ရရှိနိုင်သည်။ ထို့ကြောင့် ဧဝံဂေလိဖြန့်ဝေခြင်းက သမ္မာကျမ်းစာဗဟုသုတအချို့ လိုအပ်သည်။ ဥပမာ ဓမ္မဟောင်းကျမ်းထဲမှ မည်သည့်ပရောဖက်ပြုချက်များနှင့် ဓမ္မသစ်ကျမ်းထဲမှ မည်သည့်ကျမ်းပိုဒ်များသည် ဘုရားသခင်၏ ပြန်ကြွလာခြင်းနှင့် နောက်ဆုံးသောကာလ ဘုရားသခင်၏ အမှုတော်ကို ထောက်ခံကြောင်း သင်သိထားသင့်သည်။ သင်သည် ဤနှုတ်ကပတ်တော်များကို ပို၍ဖတ်သင့်သည်၊ ပို၍ဆင်ခြင်သင့်သည်၊ ထို့ပြင် ယင်းတို့ကို သင့်စိတ်နှလုံးထဲ၌ သိမ်းထားသင့်သည်။ ထိုမျှမက သင်သည် ဘာသာရေးသမားများက ဤကျမ်းပိုဒ်များကို မည်သို့နားလည်ကြောင်း နားလည်ထားရမည်၊ ထိုသူတို့ကို ဤကျမ်းပိုဒ်များနှင့်ပတ်သက်၍ တိကျမှန်ကန်ပြီး စစ်မှန်သော နားလည်မှုရရှိအောင် လမ်းပြဖို့အတွက် မည်ကဲ့သို့ မိတ်သဟာယပြုရမည်နှင့် နောက်ဆုံးသောကာလ ဘုရားသခင်၏ အမှုတော်ကို နားလည်လာအောင် ထိုသူတို့အား လမ်းညွှန်ဖို့အတွက် ဤကျမ်းပိုဒ်များအား မည်ကဲ့သို့ ထည့်ဖြည့်ရမည်ကို ချင့်ချိန်တွေးဆရမည်။ ယင်းသည် သင်၏ ကြိုတင်ပြင်ဆင်ချက်ကို ပြုလုပ်နေခြင်း ဟုတ်သလော။ ဤသည်မှာ ကြိုတင်ပြင်ဆင်ချက် ပြုလုပ်ခြင်း၏ ဆိုလိုရင်းအတိအကျ ဖြစ်၏။ သင်သည် မှန်သောလမ်းခရီးအား စုံစမ်းစစ်ဆေးသော လူအမျိုးမျိုးတို့၏ လိုအပ်ချက်များကို နားလည်ရမည်ဖြစ်ပြီး အခြေအနေနှင့်အညီ ကြိုတင်ပြင်ဆင်မှု အချို့ကို ပြုလုပ်ရမည်။ သို့မှသာ သင်တတ်နိုင်သမျှကို လုပ်ဆောင်နိုင်ပြီး သင်၏ တာဝန်ဝတ္တရားများကို ဖြည့်ဆည်းနိုင်မည် ဖြစ်သည်။ ဤသည်မှာ သင်၏ တာဝန်ဝတ္တရားပင် ဖြစ်သည်။ လူအချို့က “ကျွန်ုပ်သည် ထိုအရာအားလုံးကို လုပ်စရာမလို။ သမ္မာကျမ်းစာကို အကြိမ်ရေအနည်းငယ် ဖတ်ရန်သာလိုသည်။ မည်သူ့ကို ဧဝံဂေလိဖြန့်ဝေသည် ဖြစ်စေ ကျွန်ုပ်သည် တူညီသော အရာများကို အမြဲပြောသည်။ ဧဝံဂေလိဟောပြောဖို့ ကျွန်ုပ်အသုံးပြုသည့် စကားလုံးများက ပုံသေဖြစ်ပြီး မပြောင်းလဲပေ။ ကျွန်ုပ်သည် ဤစကားလုံးများကို အသုံးပြုပြီး သူတို့သည် ယုံချင်ယုံနိုင်သကဲ့သို့ မယုံချင်လည်းရသည်။ မယုံကြည်သောလူတို့သည် ကောင်းချီးများ ရရှိမည်မဟုတ်။ ယင်းအတွက် ကျွန်ုပ်အ‌ပေါ် အပြစ်တင်၍မရပေ။ အမှန်မှာမူ ကျွန်ုပ်တာဝန်ကျေပြီ” ဟူ၍ ပြောကြလိမ့်မည်။ ၎င်းတို့သည် သူတို့၏တာဝန်ကို ကျေပွန်ခဲ့သလော။ စုံစမ်းစစ်ဆေးသော ပုဂ္ဂိုလ်၏ အခြေအနေမှာ အဘယ်နည်း။ သူ၏ အသက်အရွယ်၊ ပညာရည်အဆင့်၊ အိမ်ထောင်ရှိမရှိ၊ ဝါသနာများ၊ ပင်ကိုစရိုက်၊ လူ့သဘာဝ၊ မိသားစု အခြေအနေ စသည်တို့မှာ အဘယ်နည်း။ သင်သည် ဤအရာတစ်ခုကိုမျှ မသိသော်လည်း ထိုသူတို့အား သွား၍ ဟောပြောနေသေးသည်။ သင်သည် မည်သည့် ကြိုတင်ပြင်ဆင်မှုမျှ မပြုလုပ်သည့်အပြင် ကြိုးပမ်းအားထုတ်မှု လုံးဝမရှိပေ။ သို့ဆိုလျှင် သင်၏တာဝန်ကို ကျေပွန်ပြီဟု ကြွေးကြော်သေးသလော။ ဤသည်မှာ လူတို့ကို အရူးလုပ်ခြင်းသာ မဟုတ်လော။ သင်၏တာဝန်ကို ဤကဲ့သို့ ပြုမူဆက်ဆံခြင်းသည် ဝတ်ကျေတမ်းကျေနှင့် တာဝန်မဲ့သော သဘောထားကို ပြသသည်။ ယင်းသည် ပြီးစလွယ် သဘောထားဖြစ်၏။ သင်သည် ဧဝံဂေလိတရားကို ထိုကဲ့သို့သော သဘောထားဖြင့် ဟောပြောပြီး လူတစ်ဦးကိုမျှ မသိမ်းသွင်း မရရှိသောအခါ “သူမယုံကြည်လျှင် သူ၏ကံဆိုးမှုသာ ဖြစ်သည်။ ထို့အပြင် သူသည် ဝိညာဉ်ရေးရာ သိနားလည်မှု ကင်းမဲ့သောကြောင့် သူသည် ယုံကြည်ခဲ့လျှင်ပင် သမ္မာတရားကိုဖြစ်စေ၊ ကယ်တင်ခြင်းကိုဖြစ်စေ ရရှိနိုင်မည် မဟုတ်” ဟု ဆိုသည်။ ဤသည်မှာ တာဝန်မဲ့၏။ သင်သည် တာဝန်ဝတ္တရားကို ခေါင်းရှောင်နေခြင်း ဖြစ်သည်။ သင်သည် ကြိုတင်ပြင်ဆင်မှုကို ကောင်းစွာ မလုပ်ခဲ့သည်မှာ ပေါ်လွင်၏။ သင်သည် သင်၏ တာဝန်ဝတ္တရားကို မကျေပွန်ခဲ့ကြောင်း၊ သင်၏တာဝန်ကို သစ္စာစောင့်သိစွာ မလုပ်ဆောင်ခဲ့ကြောင်း သိသာထင်ရှား၏။ ထို့ပြင် သင်သည် သင်၏ တာဝန်ဝတ္တရားကို စကားလုံးများဖြင့် ခေါင်းရှောင်ရန် ကြိုးစားလျက် အကြောင်းပြချက်မျိုးစုံ ပေးခြင်းဖြင့် ဆင်ခြေဆင်လက်များ ဖန်တီးသေးသည်။ ဤသည်မှာ မည်သို့သော အပြုအမူမျိုး ဖြစ်သနည်း။ ယင်းကို လှည့်စားခြင်းဟု ခေါ်သည်။ သင်၏ တာဝန်ဝတ္တရားကို ခေါင်းရှောင်ဖို့အတွက် သင်သည် လူတို့နှင့်ပတ်သက်၍ အကဲဖြတ်ချက်များ ပြုလုပ်ပြီး ကောက်ချက်များချကာ တာဝန်မဲ့သော ပေါက်ကရစကားကို ပြောသည်။ ဤသည်ကို မာနထောင်လွှားခြင်းနှင့် မိမိကိုယ်ကို မှန်ကန်သည်ဟု ယူမှတ်ခြင်း၊ တိတ်တဆိတ်ဒုက္ခပေးခြင်းနှင့် ရက်စက်ခြင်းဟု ခေါ်သည်။ ယင်းကို လိမ်လည်လှည့်ဖြားခြင်း ဟုလည်း ခေါ်သည်။ ယင်းသည် ဘုရားသခင်ကို လှည့်စားရန် ကြိုးစားခြင်းပင် ဖြစ်၏။

ဘုရားသခင်သည် သင့်အား ဧဝံဂေလိဖြန့်ဝေခြင်း တာဝန်ကို ပေးအပ်ထားလျှင် သင်သည် ဘုရားသခင်၏ တာဝန်ပေးစေခိုင်းချက်ကို လေးစားစွာနှင့် ကျိုးနွံနာခံစွာ လက်ခံသင့်သည်။ မှန်သောလမ်းခရီးကို စုံစမ်းစစ်ဆေးနေသော လူတိုင်းကို ချစ်ခြင်းမေတ္တာနှင့် စိတ်ရှည်မှုဖြင့် ဆက်ဆံရန် အားထုတ်သင့်ကာ အခက်အခဲနှင့် ဒုက္ခပြဿနာကို သည်းခံနိုင်ရမည်။ ဧဝံဂေလိဝေငှရာတွင် လုံ့လဝီရိယထားပြီး တာဝန်ယူလော့။ သမ္မာတရားနှင့်ပတ်သက်၍ ရှင်းလင်းသော မိတ်သဟာယပြုချက်ကို ပေးလော့။ ပြီးလျှင် ဘုရားသခင်ထံ သင်၏ လုပ်ရပ်နှင့်ပတ်သက်‌သော ဖြစ်ကြောင်းကုန်စင် ရှင်းပြနိုင်မည့် အနေအထားကို ရောက်လော့။ ဤသည်မှာ လူတစ်ဦးသည် မိမိ၏တာဝန်ကို ထမ်းဆောင်ခြင်းအပေါ် ထားရှိသင့်သည့် သဘောထား ဖြစ်လေသည်။ အကယ်၍ မှန်သောလမ်းခရီးကို စုံစမ်းစစ်ဆေးသော တစ်စုံတစ်ဦးသည် သင့်ထံမှ သမ္မာတရားကို ရှာဖွေပြီး သင်သည် ထိုသူကို ဘေးဖယ်ထားပါက၊ ထိုသူအား သမ္မာတရားအကြောင်း လေးလေးနက်နက် မိတ်သဟာယ မပြုနိုင်သည့်အပြင် သူ၏ ပြဿနာကို မဖြေရှင်းဘဲ ဆင်ခြေများပင် ပေးလျက် “ကျွန်ုပ်သည် ယခု စိတ်မပါပေ။ သူသည် မည်သူဖြစ်စေ၊ သမ္မာတရားကို သို့မဟုတ် ဘုရားသခင်၏ ပေါ်ထွန်းခြင်းနှင့် အမှုတော်ကို မည်မျှလောက် ဆာငတ်သည်ဖြစ်စေ၊ ယင်းသည် ကျွန်ုပ်၏အလုပ် မဟုတ်ပေ။ သူ့အနေဖြင့် ယုံကြည်နိုင်ခြင်း ရှိမရှိသည် ကျွန်ုပ်အ‌ပေါ် မမူတည်ပေ။ သန့်ရှင်းသော ဝိညာဉ်တော် အလုပ်မလုပ်လျှင် ကျွန်ုပ်သည် ကြိုတင်ပြင်ဆင်မှု မည်မျှပြုလုပ်သည်ဖြစ်စေ၊ ယင်းက အကျိုးရှိမည် မဟုတ်ချေ။ သို့ဖြစ်၍ ကျွန်ုပ်သည် ထိုအားထုတ်မှုကို ပြုလုပ်မည်မဟုတ်။ မည်သို့ဆိုစေ ကျွန်ုပ်နားလည်သည့် သမ္မာတရားမှန်သမျှကို ပြောပြပြီးပြီ။ မှန်သောလမ်းခရီးကို သူလက်ခံနိုင်ခြင်းရှိမရှိသည် ဘုရားသခင်၏ ကိစ္စဖြစ်၏။ ယင်းသည် ကျွန်ုပ်နှင့်မဆိုင်” ဟု ဆိုပါက ဤသည်မှာ မည်သည့်သဘောထား ဖြစ်သနည်း။ ယင်းသည် တာဝန်မဲ့သောသဘော၊ ခက်ထန်သောသဘောပင် ဖြစ်၏။ ဤပုံစံဖြင့် ဧဝံဂေလိဖြန့်ဝေသောသူ များစွာရှိသည် မဟုတ်လော။ ထိုကဲ့သို့ ဧဝံဂေလိဖြန့်ဝေခြင်းက လုံလောက်သော အဆင့်အတန်းကို ပြည့်မီနိုင်သလော။ ယင်းသည် ဘုရားသခင်ကို ချီးမြှောက်ပြီး သူ့အား သက်သေခံနိုင်သလော။ နည်းနည်းမျှပင် မဖြစ်နိုင်ပေ။ ထိုကဲ့သို့ ဧဝံဂေလိဖြန့်ဝေခြင်းသည် အနည်းငယ်မျှ အလုပ်လုပ်ပေးခြင်းကို ထမ်းဆောင်နေခြင်းသာ ဖြစ်သည်။ ယင်းသည် တာဝန်ထမ်းဆောင်ခြင်းနှင့် လုံးဝမနီးစပ်ပေ။ သို့ပြုလျှင် လူတစ်ဦးသည် ဧဝံဂေလိတရားကို ပြည့်ပြည့်ဝဝ မည်ကဲ့သို့ ဖြန့်ဝေနိုင်သနည်း။ မှန်သောလမ်းခရီးကို စုံစမ်းစစ်ဆေးသောသူသည် မည်သူဖြစ်စေ ဦးစွာ ကြိုတင်ပြင်ဆင်မှု ပြုလုပ်ပြီး မိမိကိုယ်ကို သမ္မာတရားဖြင့် ပြင်ဆင်ထားရမည်၊ ပြီးလျှင် သင်၏ ဤတာဝန်ကို ကောင်းစွာ ထမ်းဆောင်ဖို့အတွက် ချစ်ခြင်းမေတ္တာ၊ စိတ်ရှည်ခြင်း၊ သည်းခံခြင်းနှင့် တာဝန်သိစိတ်ကို အမှီပြုရမည်။ စိတ်ရင်းအတိုင်းဖြစ်ပြီး သင်တတ်နိုင်သမျှနှင့် လုပ်သင့်သမျှကို လုပ်ဆောင်လော့။ ဤနည်းအားဖြင့် ဧဝံဂေလိဖြန့်ဝေခြင်းသည် ပြည့်စုံလုံလောက်၏။ အကယ်၍ အခြေအနေများသည် သင့်အား ဧဝံဂေလိဖြန့်ဝေဖို့ အခွင့်မပေးပါက၊ သို့မဟုတ် စုံစမ်းစစ်ဆေးသောသူသည် နားထောင်ဖို့ ငြင်းဆန်ပြီး ထွက်သွားပါက ဤသည်မှာ သင်၏ အပြစ်မဟုတ်ပေ။ လုပ်သင့်သည့်အရာကို သင်လုပ်ခဲ့ပြီဖြစ်ပြီး သင်သည် လိပ်ပြာလုံပေလိမ့်မည်။ ဤသည်မှာ သင်သည် မိမိ၏ တာဝန်ဝတ္တရားကို ကျေပွန်ပြီဟု ဆိုလိုခြင်းဖြစ်သည်။ လူအချို့သည် ဧဝံဂေလိဖြန့်ဝေရန်အတွက် စည်းမျဉ်းများနှင့် ကိုက်ညီကောင်း ကိုက်ညီမည်ဖြစ်သော်လည်း အချိန်သင့်အခါသင့် ဖြစ်ကောင်းဖြစ်မည် မဟုတ်ပေ။ ယင်းမှာ ဘုရားသခင်၏ အချိန်မတန်သေးခြင်း ဖြစ်သည်။ ဤအခြေအနေတွင် ဧဝံဂေလိ ဖြန့်ဝေခြင်းအလုပ်ကို လောလောဆယ် ရွှေ့ဆိုင်းရမည်။ ထိုအလုပ်ကို ရွှေ့ဆိုင်းခြင်းသည် ထိုပုဂ္ဂိုလ်အား သင် ဧဝံဂေလိ မဝေငှဟု ဆိုလိုသ‌လော။ ယင်းသည် သင် ဧဝံဂေလိမဝေငှဟု မဆိုလို၊ ထိုသို့ပြုရန် သင့်လျော်သောအချိန်ကို သင် စောင့်ဆိုင်းနေသည်ဟု ဆိုလိုသည်။ အခြားမည်သည့်လူတို့ကို မဟောပြောဘဲ နေသင့်သနည်း။ ဥပမာ လူတစ်ဦးသည် အခြားသော ဘာသာစကားဖြင့် တစ်ရက်နှစ်ရက်မဟုတ်၊ သို့မဟုတ် တစ်နှစ်နှစ်နှစ်မဟုတ်၊ အချိန်ကြာမြင့်စွာ ပြောဆိုပြီး ဤပုံစံအတိုင်း မည်သည့်အချိန်၊ မည်သည့်နေရာ၌မဆို ပြောနေနိုင်ပါက ဤလူသည် ဝိညာဉ်ဆိုးဖြစ်ကာ ထိုသူကို ဧဝံဂေလိဝေငှ၍ မရနိုင်ပေ။ အပြင်ပန်းတွင် လူကောင်းဖြစ်ပုံ‌ပေါက်သော လူများလည်း ရှိတတ်သည်။ သို့သော် စုံစမ်းမေးမြန်းပြီး ပို၍ နားလည်လာရာတွင် ထိုသူတို့သည် လူများစွာနှင့် အိမ်ထောင်ရေး ဖောက်ပြန်ထားကြောင်း သင်တွေ့ရှိရမည်။ ဤကဲ့သို့သော လူတို့ကို ဧဝံဂေလိဝေငှပါက ပြဿနာများစွာ ဖြစ်ပွားစေမည်။ ထိုသူတို့သည် ဘုရားသခင် ရွေးကောက်ထားသော လူတို့အတွက် အနှောင့်အယှက်ဖြစ်စေမည့် အလားအလာရှိသောကြောင့် ထိုသူတို့ကို ဧဝံဂေလိ မဟောပြောရပေ။ သမ္မာတရားကို လက်ခံဖို့အတွက် အားထုတ်ကြိုးပမ်းမှုများစွာ လိုအပ်သော ဘာသာရေး သင်းအုပ်ဆရာအချို့လည်း ရှိလေသည်။ ထိုသူတို့သည် သမ္မာတရားကို လက်ခံဖို့ စိတ်ဆန္ဒရှိလင့်ကစား သူတို့၌ အခြေအနေများ ရှိသေးသည်။ ထိုသူတို့သည် ခေါင်းဆောင်များနှင့် အမှုဆောင်များအဖြစ် အစေခံရမှသာ ကျေနပ်အားရကြသည်။ ဤကဲ့သို့သော လူအများစုမှာ အန္တိခရစ်များ ဖြစ်ကြသည်။ စည်းမျဉ်းများအရ ထိုသူတို့ကို ဧဝံဂေလိမဖြန့်ဝေသင့်ပေ။ ထိုသူတို့သည် ဧဝံဂေလိဖြန့်ဝေခြင်းတွင် အလုပ်လုပ်ပေးလိုစိတ်ရှိပြီး အခြားလူများစွာကို ခေါ်ဆောင်လာနိုင်မှသာ ထိုသို့သောလူတို့ကို ဧဝံဂေလိဖြန့်ဝေရန် ခွင့်ပြုထားသည်။ လူတစ်ဦး၏ လူ့သဘာဝမှာ အလွန်ဆိုးယုတ်ပြီး ထိုသူကို သူ၏ပုံပန်းတစ်ခုတည်းနှင့်ပင် ဆိုးယုတ်သောလူဖြစ်သည်ဟု သင်ပြောနိုင်လျှင် ဤကဲ့သို့သော လူစားမျိုးသည် သမ္မာတရားကို မည်သည့်အခါမျှ လက်ခံမည် မဟုတ်သည့်အပြင် မည်သည့်အခါမျှ နောင်တရမည် မဟုတ်ပေ။ ဤကဲ့သို့သော လူတစ်ဦးသည် အသင်းတော်ထဲသို့ ဝင်ရောက်ခဲ့လျှင်ပင် ထိုသူသည် မောင်းထုတ်ခြင်းခံရမည် ဖြစ်သောကြောင့် ထိုသူကို မည်သည့်အခါမျှ ဧဝံဂေလိမဖြန့်ဝေသင့်ပေ။ ဤကဲ့သို့သော လူတစ်ဦးကို ဟောပြောခြင်းသည် အသင်းတော်ထဲသို့ စာတန်ကို ခေါ်ဆောင်လာသည့်သဘော၊ နတ်ဆိုးတစ်ဦးကို ခေါ်ဆောင်လာသည့်သဘော သက်ရောက်သည်။ အသက်မပြည့်သူအချို့သည် ဘုရားသခင်အား ယုံကြည်ဖို့ဆန္ဒရှိသောအခါ အခြားအခြေအနေ ပေါ်ပေါက်လာတတ်သည်။ သို့သော် ဒီမိုကရေစီကျင့်သုံးသော နိုင်ငံအချို့တွင် အသက်မပြည့်သူများသည် အသင်းတော်အသက်တာထဲ၌ ပါဝင်လိုပြီး သူတို့၏ တာဝန်များကို ထမ်းဆောင်လိုပါက သူတို့၏ အုပ်ထိန်းသူများထံမှ သ‌ဘောတူညီမှု ရယူဖို့လိုသည်။ ဤသတ်မှတ်ချက်ကို လျစ်လျူမရှုလေနှင့်။ ယင်းက ကျိုးကြောင်းဆီလျော်သော ဖြေရှင်းချက်နှင့် ဉာဏ်ပညာလိုအပ်သည်။ တရုတ်ပြည်တွင် မိဘတစ်ဦးဦးက ထိုသို့သော အသက်မပြည့်သူတစ်ဦးအား ဘုရားသခင်ကို ယုံကြည်ဖို့ ဦးဆောင်လမ်းပြသရွေ့ လုံးဝ ပြဿနာမရှိပေ။ အကယ်၍ အသက်မပြည့်သေးသူ မဟုတ်တော့သော လူငယ်လေးတစ်ဦးသည် သမ္မာတရားကို သဘော‌ပေါက်နိုင်ပြီး ဘုရားသခင်ကို ယုံကြည်လိုသော်လည်း သူ၏မိဘများက သူ့ကို ကန့်ကွက်ချုပ်ချယ်ပါက ထိုလူငယ်လေးသည် သူ၏မိသားစုကို ထားရစ်ကာ မိဘများ၏ ကန့်သတ်ချက်များနှင့် ဟန့်တားမှုများမှ လွတ်လွတ်ကျွတ်ကျွတ်ဖြင့် ဘုရားသခင်ကို ယုံကြည်ပြီး ဘုရားသခင်နောက်လိုက်ဖို့အတွက် အသင်းတော်သို့ လာနိုင်သည်။ ဤသည်မှာ လုံးဝ သင့်လျော်ပေသည်။ ဤသည်မှာ ဘုရားသခင်ကို ယုံကြည်လာစဉ်က ပေတရုအခြေအနေနှင့် တူညီ၏။ အဆုံးသတ်အနေဖြင့် မည်သည့်အခြေအနေ ရှိသည်ဖြစ်စေ အကယ်ဖြစ်သော အခြေအနေက ခွင့်ပြုသရွေ့ ဧဝံဂေလိဖြန့်ဝေရန် အခွင့်ရှိပြီး ယင်းသည် ဥပဒေကို မချိုးဖောက်ပေ။ ဤကိစ္စကို သမ္မာတရားစည်းမျဉ်းများနှင့် ဉာဏ်ပညာ၏ လမ်းညွှန်ချက်များအတိုင်း ဖြေရှင်းဖို့လိုသည်။

လူတစ်ဦးသည် ဧဝံဂေလိဖြန့်ဝေသောအခါ သူ၏တာဝန်ကို ပြည့်ပြည့်ဝဝ မည်ကဲ့သို့ ထမ်းဆောင်နိုင်သနည်း။ ပထမအနေဖြင့် သူသည် ဧဝံဂေလိဖြန့်ဝေခြင်းနှင့် ပတ်သက်သည့် သမ္မာတရားကို သဘော‌ပေါက်ပြီး နားလည်နိုင်ရမည်။ သူသည် သမ္မာတရားကို နားလည်သောအခါမှသာ တိကျမှန်ကန်သော ရှုထောင့်များကို ပိုင်ဆိုင်နိုင်ပြီး မှားယွင်းသော သို့မဟုတ် အဓိပ္ပာယ်မဲ့သော ရှုထောင့်များအား မည်သို့ဖြေရှင်းရမည်ကို သိနိုင်သည့်အပြင် အရေးကိစ္စများနှင့် ပြဿနာများအား သမ္မာတရားစည်းမျဉ်းများနှင့်အညီ မည်ကဲ့သို့ ကိုင်တွယ်ပြီး ဖြေရှင်းရမည်ကို သိနိုင်မည်ဖြစ်သည်။ ထိုအခါ သူသည် မမှန်ကန်သော အလေ့အထအမျိုးမျိုးနှင့် သမ္မာတရားစည်းမျဉ်းများကို ချိုးဖောက်သည့် အန္တိခရစ်များ၏ အလေ့အထများကို ထိုးထွင်းသိမြင်နိုင်မည် ဖြစ်သည်။ ထိုသို့ဖြစ်ပါက သူသည် သူ၏ ဧဝံဂေလိဖြန့်ဝေခြင်းတာဝန်ကို ထမ်းဆောင်ဖို့အတွက် မည်သည့်သမ္မာတရားစည်းမျဉ်းများအား ကျွမ်းကျင်ပိုင်နိုင်သင့်ကြောင်း ပင်ကိုအားဖြင့် နားလည်လိမ့်မည်။ ဤတာဝန်ကို ထမ်းဆောင်ရန်အတွက် ပထမဦးဆုံး နားလည်ဖို့ အရေးကြီးဆုံးမှာ မည်သည့်သမ္မာတရား ဖြစ်သနည်း။ ဘုရားသခင့်အမှုတော်၏ သတင်းစကားကို ဖြန့်ဝေခြင်းသည် ဘုရားသခင်ရွေးကောက်ထားသော လူတစ်ဦးစီတိုင်း၏ တာဝန်နှင့် ဝတ္တရားဖြစ်သည်။ ယင်းသည် ဘုရားသခင်က အားလုံးကို ပေးအပ်ထားသည့် တာဝန်ပေးစေခိုင်းချက်ပင် ဖြစ်သည်။ ဤသည်မှာ ဤတာဝန်၏ အရင်းအမြစ်ဖြစ်သည်။ လူအချို့က “ကျွန်ုပ်သည် ဧဝံဂေလိအဖွဲ့၌ မပါဝင်သဖြင့် ကျွန်ုပ်၌ ဤတာဝန်နှင့် ဝတ္တရားရှိသလော” ဟု ဆိုကြသည်။ ၎င်းတို့အားလုံး၌ ဤတာဝန်နှင့် ဝတ္တရားရှိ၏။ တာဝန်၏ ဤကဏ္ဍနှင့်စပ်လျဉ်းသော သမ္မာတရားသည် လူတိုင်းအတွက် အသုံးဝင်သည်။ သင်တို့သည် အသင်းတော်ထဲရှိ ဝန်ထမ်းအမျိုးမျိုးတို့အတွက် တာဝန်များ ခွဲဝေသတ်မှတ်ချက်နှင့် ပတ်သက်သည့် ဖြစ်ရပ်အချို့ကို သတိထားမိခြင်းရှိမရှိ ငါမသိပေ။ လူအချို့သည် တစ်ချိန်က ခေါင်းဆောင်များ ဖြစ်ခဲ့သော်လည်း လက်တွေ့ကျသော အလုပ်ကို မလုပ်နိုင်သောကြောင့် ၎င်းတို့ကို လူစားထိုးခဲ့သည်။ ၎င်းတို့သည် မည်သည့်စွမ်းရည်များ သို့မဟုတ် မည်သည့်ကျွမ်းကျင်မှုကိုမျှ မပိုင်ဆိုင်သောကြောင့် လူစားထိုးခံရပြီးနောက် အထူးတာဝန်များကို မထမ်းဆောင်နိုင်ကြတော့ပေ။ ထို့ကြောင့် နောက်ဆုံးတွင် ၎င်းတို့ကို ဧဝံဂေလိဖြန့်ဝေရန်၊ သို့မဟုတ် လူသစ်ရောက်လာသူများကို ရေလောင်းပေးရန်၊ သို့မဟုတ် သာမန်တာဝန်အချို့ကို ထမ်းဆောင်ရန်အတွက် ဧဝံဂေလိအဖွဲ့များ၌ တာဝန်ပေးခဲ့သည်။ အကယ်၍ ၎င်းတို့သည် အသင်းတော်ထဲ၌ အခြားတာဝန်တစ်ခုခုကို ဖြည့်ဆည်းဖို့အတွက် အလားတူပျက်ကွက်ပါက ၎င်းတို့၌ ဘာဖြစ်သင့်သနည်း။ ထိုကဲ့သို့သော လူတို့သည် အမှိုက်သရိုက်ဖြစ်ပြီး ဖယ်ရှားရှင်းလင်းခြင်းခံရသင့်သည်။ ထို့ကြောင့် သင်သည် အသင်းတော်ခေါင်းဆောင်တစ်ဦးအနေဖြင့် ညံ့ဖျင်းမှုကြောင့် အလုပ်ဖြုတ်ခံရပြီး သင်၌ မည်သည့် အထူးပါရမီများ သို့မဟုတ် ကျွမ်းကျင်မှုများ မရှိပါက သင်သည် ဧဝံဂေလိဖြန့်ဝေဖို့ ပြင်ဆင်ထားရမည်။ အကယ်၍ သင်သည် ဧဝံဂေလိဖြန့်ဝေနိုင်ပြီး ဧဝံဂေလိအဖွဲ့သားတစ်ဦးအဖြစ် သင်၏တာဝန်ကို လုပ်ဆောင်နိုင်ပါက တာဝန်များကို ပြည့်ပြည့်ဝဝ ထမ်းဆောင်ခြင်းနှင့် ပတ်သက်သည့် သမ္မာတရားသည် သင်နှင့် ဆီလျော်သည်။ အကယ်၍ သင်သည် သင်၏ ဧဝံဂေလိဖြန့်ဝေခြင်း တာဝန်ကို ထမ်းဆောင်ရန် ပျက်ကွက်ပါက တာဝန်များကို ပြည့်ပြည့်ဝဝ ထမ်းဆောင်ခြင်းနှင့် ပတ်သက်သည့် သမ္မာတရားသည် သင်နှင့် ဆီလျော်မှုမရှိသည့်အပြင်၊ ဘုရားသခင်၏ အိမ်တော်ထဲတွင် ဘုရားသခင်၏အမှုတော် အချိန်ကာလအတွင်း တာဝန်ထမ်းဆောင်ခြင်းအလုပ်သည် သင်နှင့် သက်ဆိုင်မှုမရှိချေ။ သင်သည် စိတ်နှလုံးထဲ၌ ဤအရာက ညွှန်းဆိုသည့်အရာအားလုံးကို ရှင်းလင်းစွာ သိသင့်သည်။ သင်သည် မည်သည့်တာဝန်ကိုမျှ မထမ်းဆောင်လျှင် သင်၌ ဘုရားသခင်၏ အမှုတော်နှင့် အဘယ်ဆက်နွှယ်မှု ရှိသနည်း။ ထို့ကြောင့် လူတစ်ဦးထမ်းဆောင်သည့် တာဝန်၏ အမျိုးအစားသည် မည်သည့်အရာဖြစ်စေ၊ သူသည် အဆုံးတိုင်အောင် သည်းခံကြိုးပမ်းပြီး သူ၏တာဝန်ကို ကောင်းစွာ ထမ်းဆောင်နိုင်ပါက ယင်းသည် ပင်ကိုအားဖြင့် အကောင်းဆုံးပင် ဖြစ်သည်။ လူအချို့က “ကျွန်ုပ်သည် ဧဝံဂေလိမဖြန့်ဝေလိုပေ။ အဘယ့်ကြောင့်ဆိုသော် ဤအရာက ကျွန်ုပ်ကို လူစိမ်းများနှင့် အမြဲတမ်း ဆက်ဆံစေသည်။ မကောင်းသောအရာအမျိုးမျိုးကို ပြုလုပ်နိုင်စွမ်းရှိသည့် လူဆိုးမျိုးစုံရှိတတ်သည်။ အထူးသဖြင့် ဘာသာရေးသမားများသည် နောက်ဆုံးသောကာလ ဘုရားသခင်၏ ဧဝံဂေလိတရားအား ဖြန့်ဝေသောသူတို့ကို ရန်သူများကဲ့သို့ သဘောထားကြပြီး ၎င်းတို့ကို စာတန်၏ အစိုးရထံ အပ်နှံခြင်းငှာ အတော်ပင် စွမ်းဆောင်နိုင်ကြသည်။ ထိုသူတို့သည် ဘာသာတရားမရှိသူများထက်ပင် ပို၍ဆိုးသည်။ ဤနာကျင်မှုကို ကျွန်ုပ်မခံနိုင်ချေ။ ထိုသူတို့သည် ကျွန်ုပ်ကို သေသည်အထိ ရိုက်နှက်ချင် ရိုက်နှက်ကြမည်၊ ကိုယ်လက်အင်္ဂါများ ချို့တဲ့သွားအောင် လုပ်ချင်လုပ်ကြမည်၊ သို့မဟုတ် အဆင်းနီသော နဂါးကြီးထံ အပ်နှံချင် အပ်နှံကြမည်။ ယင်းက ကျွန်ုပ်ကို အဆုံးသတ်သွားစေမည်” ဟု ဆိုကြသည်။ သင်သည် အခက်အခဲကို မခံရပ်နိုင်ဘဲ သင်၏ ဝိညာဉ်ရင့်ကျက်မှုက အလွန်သေးငယ်သဖြင့် သင်သည် သင်၏လက်ရှိ အလုပ်တာဝန်ကို ကောင်းစွာ လုပ်ဆောင်သင့်သည်။ ယင်းသည် အမြော်အမြင်ရှိသော ရွေးချယ်မှု ဖြစ်မည်။ သင်သည် တာဝန်အမျိုးမျိုးကိုလည်းကောင်း၊ ဧဝံဂေလိ ဖြန့်ဝေခြင်းကိုလည်းကောင်း ထမ်းဆောင်နိုင်လျှင် အကောင်းဆုံးဖြစ်မည်မှာ အမှန်ပင်။ ဧဝံဂေလိဖြန့်ဝေခြင်းသည် ဧဝံဂေလိအဖွဲ့ဝင်များ၏ တာဝန်သာမက လူတိုင်း၏တာဝန် ဖြစ်လေသည်။ လူတိုင်းသည် ဘုရားသခင်၏ အမှုသစ်နှင့်ဆိုင်သော သတင်းကောင်းနှင့် ဝမ်း‌မြောက်ဖွယ် သတင်းစကားကို ဘုရားသခင်ထံမှ ကြားရပြီးဖြစ်သောကြောင့် ပို၍များသော လူတို့အနေဖြင့် သတင်းကောင်းကို ကြားရလျက် ဘုရားသခင်၏ အိမ်‌တော်သို့ ရောက်လာပြီး ဘုရားသခင်၏ ကယ်တင်ခြင်းကို လက်ခံရန်အတွက် သူ၏ရှေ့မှောက်သို့ ရောက်လာဖို့အလို့ငှာ ဤဧဝံဂေလိတရားကို ကြေညာရန် လူတိုင်း၌ တာဝန်နှင့် ဝတ္တရားရှိလေသည်။ ဤအရာသည် ဘုရားသခင်၏အလုပ်ကို တတ်နိုင်သမျှ ဆောလျင်စွာ အဆုံးသို့ရောက်ရှိရန် အခွင့်ပေးမည် ဖြစ်သည်။ ထိုကဲ့သို့သောအရာမှာ ဘုရားသခင်၏ တာဝန်ပေးစေခိုင်းချက် ဖြစ်၏၊ ထိုသို့သောအရာမှာ သူ၏ ရည်ရွယ်ချက်ဖြစ်၏။

ဧဝံဂေလိဖြန့်ဝေသူအချို့သည် ဧဝံဂေလိတရားကို တစ်နေကုန် မအားမလပ်အောင် ဟောပြောကြလင့်ကစား နှစ်အတန်ကြာ ဟောပြောပြီးနောက် လူတစ်ဦးကိုမျှ သိမ်းသွင်းရရှိနိုင်ခြင်း မရှိကြပေ။ မည်သည့်အရာ ဖြစ်ပျက်သွားသနည်း။ ၎င်းတို့သည် အလုပ်ရှုပ်နေပုံ‌ပေါက်ပြီး ၎င်းတို့၏တာဝန်ကို အလွန်ပင် ဂရုတစိုက်ဖြင့် လုပ်ဆောင်ကြဟန်တူသည်။ သို့ဖြစ်လျှင် အဘယ့်ကြောင့် မည်သူတစ်ဦးတစ်ယောက်ကိုမျှ သိမ်းသွင်းရရှိခြင်း မရှိသနည်း။ အမှန်တွင် ဧဝံဂေလိဖြန့်ဝေခြင်း တာဝန်အတွက် နားလည်ထားရမည့် သမ္မာတရားသည် အခြားတာဝန်များအတွက် နားလည်ထားရမည့် သမ္မာတရားများနှင့် တူညီသည်။ အကယ်၍ လူတစ်ဦးသည် မည်သူတစ်ဦးတစ်ယောက်ကိုမျှ မရရှိဘဲ နှစ်အတန်ကြာ ဧဝံဂေလိဟောပြောနေပါက ဤသူ၌ ပြဿနာများရှိနေပြီဟု ဆိုလိုခြင်းဖြစ်သည်။ ဤပြဿနာများမှာ မည်သည့်အရာများ ဖြစ်သနည်း။ အဓိကပြဿနာမှာ ၎င်းတို့သည် ဧဝံဂေလိ ဖြန့်ဝေရာ၌ ရူပါရုံနှင့်ပတ်သက်သော သမ္မာတရားအပေါ် ရှင်းလင်းစွာ မိတ်သဟာယမပြုခြင်း ဖြစ်သည်။ ၎င်းတို့၏ မိတ်သဟာယပြုချက်က အဘယ့်ကြောင့် မရှင်းလင်းသနည်း။ ဤအတွက် ၎င်းတို့၏ အစွမ်းအစသည် အလွန် ညံ့ဖျင်းသောကြောင့် ဖြစ်လျှင်ဖြစ်၊ သို့မဟုတ်ပါက ၎င်းတို့သည် တစ်နေကုန် ကောင်းသော အကြောင်းပြချက်မရှိဘဲ အလုပ်ရှုပ်လွန်းသဖြင့် ဘုရားသခင်၏ နှုတ်ကပတ်တော်များကို ဖတ်ရှုရန် သို့မဟုတ် သမ္မာတရားအပေါ် ဆင်ခြင်တွေးဆရန်အတွက် အချိန်မရှိဘဲ မည်သည့်သမ္မာတရားကိုမျှ နားမလည်သည့်အပြင် မည်သည့် အယူအဆ၊ မည်သည့် မိစ္ဆာဒိဋ္ဌိအယူဝါဒ သို့မဟုတ် မည်သည့် မှားယွင်းပြီး အဓိပ္ပာယ်မဲ့ခြင်းကိုမျှ မဖြေရှင်းနိုင်သောကြောင့် ဖြစ်နိုင်သည်။ အကယ်၍ ဤအကြောင်းရင်းနှစ်ခုလုံးက ထိုသူအတွက် မှန်ကန်နေလျှင် ၎င်းသည် ဧဝံဂေလိဖြန့်ဝေရမည့် သူ၏တာဝန်ကို ဖြည့်ဆည်းနိုင်မည်လော။ သူ့အနေဖြင့် လူတို့ကို သိမ်းသွင်းရရှိရန် အလွန်ခက်ခဲလိမ့်မည်ဖြစ်သည်ကို ငါစိုးရွံ့သည်။ သူသည် ဧဝံဂေလိဖြန့်ဝေခြင်းကို နှစ်‌ပေါင်းမည်မျှ လုပ်ကိုင်သည်ဖြစ်စေ သိသာထင်ရှားသော ရလဒ်ကို တွေ့ရမည် မဟုတ်ပေ။ သင်သည် ဧဝံဂေလိဖြန့်ဝေရန်အတွက် ရူပါရုံနှင့် သက်ဆိုင်သော သမ္မာတရားကို ဦးစွာနားလည်ရမည်။ လူတို့က မည်သည့်မေးခွန်းများကို မေးသည်ဖြစ်စေ သင့်အနေဖြင့် သမ္မာတရားကို ရှင်းလင်းလာအောင် မိတ်သဟာယပြုသရွေ့ ထိုသူတို့၏ မေးခွန်းများကို ဖြေနိုင်သည်။ သင်သည် ရူပါရုံနှင့်ဆိုင်သော သမ္မာတရားကို နားမလည်သည့်အပြင် မည်သို့ပင် မိတ်သဟာယပြုသည်ဖြစ်စေ ရှင်းလင်းအောင် မပြောဆိုနိုင်ပါက ဧဝံဂေလိတရားကို မည်ကဲ့သို့ဖြန့်ဝေစေကာမူ ရလဒ်များကို ရမည်မဟုတ်ပေ။ သင်သည် သမ္မာတရားကို နားမလည်ပါက သမ္မာတရားကိုရှာဖွေခြင်းနှင့် သမ္မာတရားအား မိတ်သဟာယပြုခြင်းကို အာရုံစိုက်သင့်သည်။ သင်သည် ဘုရားသခင်၏ နှုတ်ကပတ်တော်များကို ပို၍ဖတ်ရှုလျှင်၊ တရားဒေသနာများကို ပို၍နားထောင်လျှင်၊ ဧဝံဂေလိ ဖြန့်ဝေခြင်းနှင့်ဆိုင်သော သမ္မာတရားအပေါ် မိတ်သဟာယ ပို၍ပြုပြီး ရူပါရုံနှင့်ဆိုင်သော သမ္မာတရားကို အမှန်တကယ် နားလည်ရန်နှင့် အများဆုံးတွေ့နေကျ အယူအဆများနှင့် ဘာသာရေးသမားများ၏ ပြဿနာများကို ဖြေရှင်းနိုင်ရန်အတွက် ရူပါရုံနှင့်ဆိုင်သော သမ္မာတရားအပေါ် မိတ်သဟာယပြုရာ၌ အမြဲတမ်း ကြိုးစားပါက ရလဒ်များ လုံးဝ မရသည်ထက်စာလျှင် ရလဒ်အချို့ကို ရရှိနိုင်မည်ဖြစ်သည်။ ထို့ကြောင့် ဘုရားအမှုတော်၏ ရူပါရုံနှင့်ဆိုင်သော သမ္မာတရားကို နားမလည်နိုင်ခြင်းသည် လူတို့အနေဖြင့် ဧဝံဂေလိဖြန့်ဝေသောအခါ ရလဒ်များ မရရှိနိုင်သည့် အကြောင်းရင်းတစ်ခုပင် ဖြစ်သည်။ ထိုမျှသာမက သင်သည် မှန်သောလမ်းခရီးကို စုံစမ်းမေးမြန်းသောသူတို့ ထုတ်သည့် မေးခွန်းများကို သဘော‌ပေါက်ခြင်း သို့မဟုတ် နားလည်ခြင်း မရှိနိုင်သည်သာမက သင်သည် သူတို့၏ အကြီးမားဆုံးသော ပြဿနာများက မည်သည့်နေရာ၌ ရှိနေသည်ကို ရှာဖွေရန် သူတို့၏ အတွင်းစိတ်နှလုံးများကို မမြင်နိုင်သည့်အပြင် မှန်သောလမ်းခရီးကို သူတို့လက်မခံနိုင်အောင် တားဆီးနေသည့် အဓိကပြဿနာများကိုလည်း မစိစစ်နိုင်ပေ။ အကယ်၍ သင်သည် ဤပြဿနာများနှင့်ပတ်သက်၍ မသေချာနိုင်ပါက အခြားသူများထံ၌ ဧဝံဂေလိဖြန့်‌ဝေခြင်း သို့မဟုတ် ဘုရားသခင်အတွက် သက်သေခံခြင်းကို မပြုလုပ်နိုင်ပေ။ သင်သည် အနှစ်သာရမဲ့သော သဘောတရားများကို အသုံးပြုလျက် ဧဝံဂေလိဟောပြောခြင်းကို လက်တွေ့လုပ်ဆောင်ရုံသာ ပြုနေပါက အလုပ်ဖြစ်မည် မဟုတ်ချေ။ စုံစမ်းမေးမြန်းနေသော လူတို့က မေးခွန်းများကို စ‌မေးလိုက်သည်နှင့် ယင်းတို့ကို သင်ဖြေနိုင်မည် မဟုတ်တော့ပေ။ သြဝါဒအချို့အကြောင်း ပြောခြင်းဖြင့် မေးခွန်းများကို ဝတ်ကျေတမ်းကျေသာ ဖြေနိုင်မည်ဖြစ်သည်။ ဤပုံစံအတိုင်း ဧဝံဂေလိဖြန့်ဝေခြင်းက လူတို့ကို သိမ်းသွင်းရရှိမည်လော။ လုံးဝရရှိမည်မဟုတ်။ ကြိမ်ဖန်များစွာပင် စုံစမ်းမေးမြန်းနေသောသူတို့သည် မှန်သောလမ်းခရီးကို မဆိုင်းမတွ လက်ခံနိုင်ခြင်း မရှိသောအခါ ယင်းသည် သင်က ထိုသူတို့၏ မေးခွန်းများအတွက် ရှင်းလင်းသော အဖြေများ မပေးသောကြောင့်ဖြစ်သည်။ ထိုသို့ဖြစ်ပါက အချိန်ကြာမြင့်စွာ ယုံကြည်လာခဲ့သော သင်သည် ဤမေးခွန်းများအတွက် ရှင်းလင်းသော ဖြေရှင်းချက် မပေးနိုင်သည်မှာ အဘယ့်ကြောင့်နည်းဟူသည်ကို သူတို့ စူးစမ်းလိမ့်မည်။ သူတို့၏ စိတ်နှလုံးထဲတွင် ဤသည်မှာ မှန်သောလမ်းခရီး ဟုတ်မဟုတ်ဆိုသည်ကို သံသယ ဝင်မည်ဖြစ်သောကြောင့် ယင်းကို ယုံကြည်ခြင်း သို့မဟုတ် လက်ခံခြင်း ပြုဝံ့မည်မဟုတ်ပေ။ ဤသည်မှာ တကယ့်အခြေအနေ မဟုတ်လော။ ဤသည်မှာ လူတို့အနေဖြင့် ဧဝံဂေလိဖြန့်ဝေရာ၌ ရလဒ်များ မရရှိနိုင်သည့် ဒုတိယအကြောင်းရင်း ဖြစ်၏။ အကယ်၍ သင်သည် ဧဝံဂေလိဖြန့်ဝေချင်သော်လည်း တကယ့်ပြဿနာများကို မဖြေရှင်းနိုင်ပါက လူတို့ကို ဧဝံဂေလိဖြန့်ဝေဖို့ မည်သို့မျှ မဖြစ်နိုင်ချေ။ သမ္မာတရားကို နားမလည်လျှင် သူတို့၏ပြဿနာများကို မည်သို့ ဖြေရှင်းနိုင်မည်နည်း။ ထို့ကြောင့် သင်သည် ဧဝံဂေလိဖြန့်ဝေရာ၌ ရလဒ်များ ရရှိလိုပါက သမ္မာတရားကို ရှာဖွေရန်နှင့် စုံစမ်းမေးမြန်းသော လူတို့ထုတ်သော မေးခွန်းများအားလုံးကို လုံးစေ့ပတ်စေ့ နားလည်ရန်အတွက် ကြိုးစားရမည်။ ဤပုံစံဖြင့် သူတို့အား သမ္မာတရားကို မိတ်သဟာယပြုခြင်းအားဖြင့် သူတို့၏ မေးခွန်းများကို သင် အဖြေပေးနိုင်သည်။ ဧဝံဂေလိ ဖြန့်ဝေသူအချို့က “ဤလူတို့သည် ကိုင်တွယ်ဖြေရှင်းရ အလွန်ခက်သည်။ တွေ့လိုက်သမျှ အတွေးအခေါ်များက သူ့ထက်ငါ ပိုပို၍ လိုရာဆွဲပြောဖွယ်ရှိလာကြပြီး သူတို့ထဲမှ မည်သူမျှ သမ္မာတရားကို လက်မခံပေ။ သူတို့သည် ဆိုဆုံးမရန်ခက်ပြီး ခေါင်းမာကြကာ ဘာသာရေး အယူအဆများကို အစဉ် ဖက်တွယ်ထားကြသည်” ဟု ဆိုလျက် ဆင်ခြေတစ်ခုအဖြစ် အသုံးဝင်နိုင်သည့် ဓမ္မဓိဋ္ဌာန်ကျသော အကြောင်းပြချက်တစ်ခုခုကို အမြဲရှာတတ်ကြသည်။ ထိုကဲ့သို့သော ဧဝံဂေလိဖြန့်ဝေသူများသည် ဤလူတို့၏ အခက်အခဲများနှင့် ပြဿနာများကို ဖြေရှင်းပေးဖို့ ကြိုးစားမည် မဟုတ်သောကြောင့် ဧဝံဂေလိဖြန့်ဝေရန် ကြိုးစားသည့် အချိန်တိုင်းတွင် အောင်မြင်မည်မဟုတ်ပေ။ ၎င်းတို့သည် ချစ်ခြင်းမေတ္တာ စိုးစဉ်းမျှပင် ကင်းမဲ့ပြီး ဤတာဝန်၌ ကြာရှည်စွာ ကြိုးစားသည်းခံနိုင်ခြင်း မရှိပေ။ အပြင်ပန်းတွင် ၎င်းတို့က အရမ်းအလုပ်ရှုပ်နေပုံ‌ပေါက်သော်လည်း အမှန်မှာမူ မှန်သောလမ်းခရီးကို စုံစမ်းမေးမြန်းနေသော လူတစ်ဦးစီအတွက် ကြိုးပမ်းအားထုတ်မှု အလုံအလောက် မရှိခဲ့ပေ။ ၎င်းတို့သည် ဤလူတို့မေးသော မေးခွန်းများကို လေးလေးနက်နက်နှင့် တာဝန်ယူမှုရှိသော ပုံစံဖြင့် သဘောမထားကြပေ။ ၎င်းတို့သည် ဖြေရှင်းချက်တစ်ခု ရရှိဖို့၊ ဤမေးခွန်းများကို တစ်ဆင့်ချင်း ဖြေရှင်းဖို့နှင့် နောက်ဆုံးတွင် ထိုလူတို့ကို သိမ်းသွင်းရရှိဖို့အတွက် သမ္မာတရားကို မရှာဖွေကြပေ။ ထိုအစား တော်ရိလျော်ရိ လုပ်နေကြခြင်းသာ ဖြစ်သည်။ ၎င်းတို့သည် လူမည်မျှကို လက်လွတ်သွားသည် ဖြစ်စေ၊ တစ်ထေရာတည်းသော လုပ်နည်းကိုင်နည်းဖြင့်သာ လုပ်ဆောင်နေဆဲ ဖြစ်သည်။ ၎င်းတို့သည် ရက်အနည်းငယ် အလုပ်လုပ်ပြီးနောက် ရက်အနည်းငယ် အနားယူကြသည်။ ဧဝံဂေလိဖြန့်ဝေခြင်းကို မည်သို့ နားလည်သဘောပေါက်ကြသနည်း။ ၎င်းတို့သည် ယင်းကို ကစားနည်းတစ်ခု၊ လူမှုပေါင်းသင်းဆက်ဆံရေး ပုံစံတစ်ခုဖြစ်အောင် လုပ်ကြသည်။ ၎င်းတို့က “ယနေ့ ဤကဲ့သို့သောလူတို့နှင့် ငါတွေ့ဆုံပြီး ပျော်ပျော်ပါးပါး အချိန်ဖြုန်းလိုက်မည်။ နက်ဖြန် ထိုကဲ့သို့သောလူတို့နှင့် တွေ့ဆုံပြီး ယင်းက အသစ်အဆန်းဖြစ်၍ စိတ်ဝင်စားစရာ ကောင်းမည်” ဟု စိတ်ကူးကြသည်။ နောက်ဆုံးတွင်မူ ၎င်းတို့သည် မည်သူ့ကိုမျှ သိမ်းသွင်းရရှိခြင်း လုံးဝမရှိပေ။ ၎င်းတို့သည် တစ်ဦးတစ်ယောက်ကိုမျှ မရရှိနိုင်သည့် ဤကျရှုံးခြင်းအတွက်ကြောင့် မည်သည့်အရှက်ရခြင်းကိုဖြစ်စေ၊ မည်သည့်ဝန်တာစိတ်ကိုဖြစ်စေ လုံးဝမခံစားရပေ။ ဤပုံစံအတိုင်း ဧဝံဂေလိဖြန့်ဝေခြင်းအားဖြင့် ၎င်းတို့သည် မိမိတို့၏တာဝန်ကို ဖြည့်ဆည်းနိုင်သလော။ ၎င်းတို့သည် ဝတ်ကျေတမ်းကျေဖြစ်နေပြီး ဘုရားသခင်ကို လှည့်ဖြားရန် ကြိုးစားနေသည် မဟုတ်လော။ ဤပုံစံအတိုင်း အမြဲတမ်း ဧဝံဂေလိဖြန့်ဝေလာခဲ့သော လူတစ်ဦးသည် မိမိ၏တာဝန်ကို အမှန်တကယ် ထမ်းဆောင်နေခြင်းမရှိပေ။ အဘယ့်ကြောင့်ဆိုသော် ၎င်းသည် မိမိ၏တာဝန်ကို လုံးဝ မဖြည့်ဆည်းရသေးသောကြောင့်တည်း။ ၎င်းသည် အရာရာ၌ ဝတ်ကျေတမ်းကျေပြုသည်။ ဧဝံဂေလိဖြန့်ဝေရာ၌ အခြားမည်သည့် အကြောင်းရင်းများက လူတို့အား သိမ်းသွင်းရရှိဖို့ မအောင်မြင်စေရသနည်း။ ငါ့အားပြောလော့။ (ဧဝံဂေလိတရားကို စည်းမျဉ်းများနှင့်အညီ မဖြန့်ဝေခြင်း ဖြစ်ပါသည်။) လူတို့သည် ဧဝံဂေလိဖြန့်ဝေသောအခါ ကိန်းဂဏန်းများကိုသာ အရေးထားသည်မှာ ဖြစ်တတ်သည်။ ထိုသို့သောလူတို့သည် စည်းမျဉ်းများအတိုင်း မဟောပြောသဖြင့် လူတို့ကို သိမ်းသွင်းရရှိဖို့ ယေဘုယျအားဖြင့် မအောင်မြင်ကြပေ။ ဧဝံဂေလိအဖွဲ့ထဲမှ လူအချို့သည် ပိုများသောလူတို့ထံ ဧဝံဂေလိဖြန့်ဝေသောသူက ချီးကျူးဂုဏ်ပြုမှု ပိုရရှိမည်ဟု တွေးထင်လျက် ဧဝံဂေလိလက်ခံရန် အလားအလာရှိသူများကို စိတ်အားထက်သန်စွာ အပြိုင်လုကြသည်မှာလည်း ဖြစ်တတ်သည်။ ဧဝံဂေလိလက်ခံရန် အလားအလာရှိသူများက ၎င်းတို့ ဤပုံစံဖြင့် ပြိုင်ဆိုင်ကြကြောင်းကို တွေ့မြင်သောအခါ ထိုသူတို့သည် တည်ဆောက်ပေးခြင်း ခံရမည်မဟုတ်ပေ။ ထိုအစား ထိုသူတို့၏ စိတ်ထဲ၌ “ဘုရားသခင်ကို ယုံကြည်သူများဖြစ်သော သင်တို့သည် မစည်းလုံးကြ၊ သင်တို့ကြားတွင် မနာလိုမှုနှင့် ပဋိပက္ခရှိသည်” ဟူသော အယူအဆများ ထွက်ပေါ်လာမည်။ ထို့နောက် ထိုသူတို့က ယုံကြည်ချင်ကြမည် မဟုတ်တော့ပေ။ ဤသည်မှာ အတားအဆီးတစ်ခု ဖြစ်၏။ ဤသည်မှာ ဧဝံဂေလိ ဖြန့်ဝေသောအခါ လူတို့ကို သိမ်းသွင်းရရှိဖို့ မအောင်မြင်ရခြင်း အကြောင်းရင်း၏ တစ်စိတ်တစ်ဒေသလည်း ဟုတ်သလော။ (ဟုတ်ပါသည်။) ဧဝံဂေလိလက်ခံရန် အလားအလာရှိသူ အချို့သည် လူ့အဖွဲ့အစည်းထဲ၌ အချိန်ကြာမြင့်စွာ နေထိုင်လာကြပြီဖြစ်ပြီး လူပေါင်းစုံ၊ အထူးသဖြင့် လူစိမ်းများကို သတိချပ်ကြသည်။ အကယ်၍ မိတ်ဆက်ပေးမည့် ကြားခံလူမရှိပါက လူတစ်ဦးကို ပထမဆုံး တွေ့ဆုံသောအခါ သတိထားကြမည်ဖြစ်သည်။ ဥပမာ သင်သည် လူစိမ်းတစ်ဦးကို ယခုမှ စတွေ့သည်ဆိုပါက မိမိ၏အမည်၊ လိပ်စာနှင့် ဖုန်းနံပါတ်တို့ကို သင် လက်လွတ်စပယ် ပြောပြမည် မဟုတ်သည်မှာ သေချာ၏။ ထိုသူနှင့် သင်ရင်းနှီးလာသောအခါ၊ တစ်ဦးနှင့်တစ်ဦး သိကျွမ်းလာသောအခါ၊ ထိုသူသည် သင့်အပေါ် စိတ်ပုပ်စိတ်ယုတ် မထားမှန်း သင်သိသောအခါ သင်တို့သည် မိတ်ဆွေများ ဖြစ်လာကြမည်။ ထိုအခါမှသာ သင်သည် ဤအချက်အလက်များကို သူ့အား ပေးမည်ဖြစ်သည်။ သို့သော်လည်း ဧဝံဂေလိဖြန့်ဝေသောသူ အချို့သည် လူတို့ကို နားမလည်တတ်သောကြောင့် လူတို့က ၎င်းတို့နှင့်ပတ်သက်၍ သတိထားသောအခါ ၎င်းတို့က ဤသူတို့ကို လှည့်စားတတ်ပြီး ကောက်ကျစ်ဆိုးယုတ်သည်ဟု ခေါ်ကြသည်။ ၎င်းတို့သည် ထိုသူတို့၏ ကာကွယ်တတ်သော စိတ်ဓာတ်ကို ရှုတ်ချကာ ၎င်းတို့ကိုယ်တိုင်၏ တာဝန်ကို အခြားသူများထံ လွှဲချကြသည်။ ထိုဧဝံဂေလိဖြန့်ဝေသူများသည်လည်း လူစိမ်းများကို သတိထားကြသည် မဟုတ်လော။ အဘယ့်ကြောင့် သူတို့ကိုယ်သူတို့ မရှုတ်ချဘဲ သတိထားခြင်းသည် အမြော်အမြင်ရှိခြင်းဖြစ်သည်ဟု သူတို့ကိုယ်သူတို့ ထင်ကြသနည်း။ ဤပုံစံဖြင့် လူတို့ကို ဆက်ဆံသည်မှာ မတရားပေ။ ဧဝံဂေလိဖြန့်ဝေသောသူ အချို့က ဧဝံဂေလိလက်ခံရန် အလားအလာရှိသူများအား တွေ့လျှင်တွေ့ချင်း သူတို့၏ ကိုယ်ရေးအချက်အလက်များကို တောင်းတတ်ကြသည်။ အကယ်၍ တစ်ယောက်ယောက်က ၎င်းတို့အား မပေးလိုပါက ဤသို့သော ဧဝံဂေလိ ဖြန့်ဝေသူမျိုးသည် ဤသူကို ဟောပြောချင်ကြမည် မဟုတ်ပေ။ ဤသည်မှာ မည်ကဲ့သို့သော စိတ်သဘောထားမျိုး ဖြစ်သနည်း။ ယင်းမှာ အငြိုးထားသော စိတ်သဘောထားဖြစ်၏။ ၎င်းတို့သည် တစ်ယောက်ယောက်က ထိုသို့သော ကိစ္စလေး၌ ၎င်းတို့၏ တောင်းဆိုချက်များကို မလိုက်လျောပေးရုံမျှဖြင့် စိတ်ဆိုးလာပြီး ဧဝံဂေလိဟောပြောရန် ငြင်းကြသည်။ စက်ဆုပ်ဖွယ် ကောင်းလိုက်လေခြင်း။ သင်သည် အခြားသူများကို အဘယ့်ကြောင့် ဧဝံဂေလိဖြန့်ဝေလိုသနည်း။ ဤသည်မှာ သင်၏တာဝန်ကို လုပ်ဆောင်နေခြင်း မဟုတ်လော။ အကယ်၍ သင်သည် စိတ်ရှိသလို ပြုမူပါက ဤသည်မှာ သင်၏တာဝန်ကို လုပ်ဆောင်နေခြင်း ဟုတ်သေးသလော။ ဤသည်မှာ အလုပ်လုပ်ပေးနေခြင်းသက်သက်ပင် မဟုတ်လော။ သင်သည် ဘုရားသခင်ထံ မည်ကဲ့သို့ စာရင်းရှင်းမည်နည်း။ သင် လုံးဝ နောင်တမရလျှင် ဘုရားသခင်သည် သင့်ကို ရှုတ်ချပြစ်တင်ပြီး ဖယ်ရှားရှင်းလင်းမည်ဖြစ်သည်။ သင်သည် မိမိကိုယ်မိမိ ဒုက္ခပေးနေခြင်း ဖြစ်သည်။

ဧဝံဂေလိအဖွဲ့နှစ်ဖွဲ့မှ အဖွဲ့သားများက ဧဝံဂေလိလက်ခံရန် အလားအလာရှိသူတစ်ဦးနှင့် တွေ့ဆုံခဲ့သည့် ကိစ္စရပ်တစ်ခုကို ကြားမိသည်။ ထိုစဉ်က မိမိတို့သည် ဤလူနှင့် အရင်ဆုံး ဆက်သွယ်ခဲ့သောသူများ ဖြစ်သည်ဟုဆိုလျက် တစ်ဦးနှင့်တစ်ဦး ငြင်းခုံကြသည်။ ဤအရာနှင့်ပတ်သက်၍ ငြင်းခုံခြင်းက မည်သည့်အကျိုးရှိသနည်း။ ဤသည်မှာ မသိနားမလည်မှုကိစ္စ ဖြစ်သလော။ ဤသည်မှာ ပြုမူ၍မရသည့် အရာတစ်ခုဖြစ်၏။ သို့ဖြစ်လျှင် လုပ်သင့်လုပ်ထိုက်သောအရာမှာ အဘယ်နည်း။ လူတိုင်းက ထိုကိစ္စကို အတူတကွဆွေးနွေးဖို့လိုသည်။ မည်သူက အရင်ဆုံး အဆက်အသွယ် လုပ်ခဲ့သည်မှာ အရေးမကြီးပေ။ သင်တို့သည် ထိုသူတစ်ဦးတည်းကို ဆက်သွယ်မိပြီဖြစ်ကြောင်း တွေ့ရှိသောအခါ ဧဝံဂေလိကို အတူတကွ ဖြန့်ဝေလော့၊ လုပ်ငန်းခွဲဝေပြီး အတူတကွ ပူးပေါင်းလုပ်ဆောင်လော့။ အကယ်၍ သင်သည် ဤသူထံ ဧဝံဂေလိဆောင်ကြဉ်းပေးဖို့ နှစ်လတာအချိန်ယူရန် ကနဦး၌ စီစဉ်ထားခဲ့သည်ဆိုလျှင် သင်၌ အခြားလူများလည်းရှိသဖြင့် တစ်လအတွင်းသာ ကြိုးစားလုပ်ဆောင်လော့။ ထို့နောက် ဧဝံဂေလိလက်ခံရန် အလားအလာရှိသူ၏ ပြဿနာများနှင့် အခက်အခဲများနှင့်ပတ်သက်၍ ဤအရေးကိစ္စများကို ဖြေရှင်းရန်အလို့ငှာ အားလုံးက မည်သည့်သမ္မာတရား သွင်ပြင်လက္ခဏာများနှင့်ပတ်သက်၍ ရှာဖွေဖို့လိုအပ်ကြောင်းနှင့် ထိုအဖွဲ့နှစ်ဖွဲ့သည် မည်သို့ညှိနှိုင်းဆောင်ရွက်သင့်ကြောင်း အစရှိသည်တို့အပေါ် လူတိုင်းက မိတ်သဟာယပြုသင့်သည်။ ဤသို့ပြုလုပ်ရခြင်း၏ ရည်ရွယ်ချက်မှာ အဘယ်နည်း။ ယင်းမှာ ဤလူကို သိမ်းသွင်းရရှိရန်နှင့် သင်၏တာဝန်ကို ဖြည့်ဆည်းရန် ဖြစ်သည်။ လူတိုင်းက စိတ်သဘော တစ်ညီတစ်ညွတ်တည်း ဖြစ်ကာ အတူတကွ မိတ်သဟာယပြုပြီး ၎င်းတို့၏ ကြိုးပမ်းမှုများကို တူညီသော ရည်မှန်းချက်ပန်းတိုင်သို့ ဦးတည်သောအခါ သန့်ရှင်းသော ဝိညာဉ်တော်က ၎င်းတို့ကို ဉာဏ်အလင်းပေးပြီး ဦးဆောင်မည်ဖြစ်သည်။ လူတို့သည် စည်းလုံးညီညွတ်သောအခါ အမှုအရာများကို အလွယ်တကူ ပြီးမြောက်အောင်မြင်နိုင်ကာ ဘုရားသခင်၏ ကောင်းချီးမင်္ဂလာများနှင့် လမ်းညွှန်မှုကို ရရှိလိမ့်မည်။ သို့ရာတွင် သင်သည် ဤပုံစံအတိုင်း မလုပ်ဆောင်ပါက၊ အခြားသူများနှင့် အမြဲတမ်း ပြိုင်ဆိုင်ပါက၊ သင်သည် မိမိ၏ ကိုယ်ပိုင်အလုပ်ကိစ္စကို အမြဲတမ်း စီမံနေပါက၊ သင်ကိုယ်တိုင်နှင့် အခြားသူများကြားတွင် အမြဲတမ်း ပြတ်ပြတ်သားသား စည်းခြားထားပါက၊ ထို့အပြင် ဧဝံဂေလိဖြန့်ဝေသောအခါ သင့်အတွက်သင် ဟောပြောပြီး ကျွန်ုပ်ဘာသာကျွန်ုပ် လူတို့ကို သိမ်းသွင်းရရှိမည်ဟုဆိုလျက် လူတို့ကို သင်ကိုယ်တိုင် သိမ်းသွင်းရရှိဖို့ အရေးကိုသာ ဂရုစိုက်ပါက သင်သည် စိတ်သဘော တစ်ညီတစ်ညွတ်တည်းဖြင့် သင့်တာဝန်ကို ဖြည့်ဆည်းနိုင်မည်လော။ တစ်ခါတစ်ရံ လူတို့သည် မိမိတို့၏ တာဝန်များကို မိမိဘာသာ လုပ်ဆောင်နိုင်သော်လည်း ကျန်သည့်အချိန်များတွင် အသင်းတော်၏အလုပ်ကို ကောင်းမွန်စွာ ထမ်းဆောင်ဖို့ရန်အတွက် လူတိုင်းက အတူတကွ သဟဇာတကျကျ လုပ်ဆောင်ဖို့လိုသည်။ အကယ်၍ လူတိုင်းသည် မိမိဘာသာပြုမူပြီး သဟဇာတကျကျ ပူးပေါင်းလုပ်ဆောင်ခြင်း မရှိပါက အသင်းတော်၏အလုပ်ကို ရှုပ်ထွေးစေမည် ဖြစ်သည်။ ဤအရာအတွက် မည်သူက တာဝန်ယူမည်နည်း။ လူတိုင်း၌ တာဝန်ရှိပြီး အဓိကကြီးကြပ်သူက ပိုကြီးသော တာဝန်ကို မျှဝေခံယူရသည်။ သင်သည် အသင်းတော်၏အလုပ်ကို ရှုပ်ထွေးစေသောအခါ သင်၏တာဝန်ကို ကောင်းမွန်စွာ လုပ်ဆောင်ဖို့ ပျက်ကွက်သည်သာမက ကြီးမားသော မကောင်းမှုကိုလည်း ကျူးလွန်ကာ ဘုရားသခင်၏ အလွန်မုန်းတီးစက်ဆုပ်ခြင်းနှင့် ရွံရှာခြင်းကို ဖြစ်ပေါ်စေလေသည်။ ထိုအခါ သင် ဒုက္ခရောက်လေပြီ။ ဘုရားသခင်သည် သင့်အား အသင်းတော်၏အလုပ်ကို အနှောင့်အယှက်ပေးသည့် ဆိုးယုတ်သော လူတစ်ဦး သို့မဟုတ် အန္တိခရစ်တစ်ဦးအဖြစ် ပြစ်တင်ရှုတ်ချပါက ပို၍ပင် ဆိုးဝါးမည်။ သင်သည် ထုတ်ဖော်ခြင်းနှင့် ဖယ်ရှားရှင်းလင်းခြင်းကို ဧကန်မုချ ခံရမည်ဖြစ်ပြီး အပြစ်ဒဏ်ပေးခြင်းကိုပင် ခံရမည်ဖြစ်သည်။ အကယ်၍ သင်သည် သင်၏တာဝန်ကို စွန့်ခွာလျှင် ဤသည်မှာ မည်သည့်အရာနှင့် တူညီသနည်း။ သင်သည် ဘုရားသခင်၏ အမှုတော်၌ ပါဝင်မှုမရှိသည့်အပြင် ဘုရားသခင်၏ ကယ်တင်ခြင်းကို ရရှိမည်မဟုတ်ပေ။ သင်သည် ဘာသာတရားမရှိသူများထဲမှ တစ်ဦးဖြစ်ပြီး သင့်ဘဝ၏အဓိပ္ပာယ် ပျောက်ဆုံးလိမ့်မည်။ ယနေ့ သင်သည် မည်သည့်အရာအတွက် အသက်ရှင်နေသနည်း။ ဧဝံဂေလိအဖွဲ့အား မည်သည့်တန်ဖိုးကို သင် ဆောင်ကြဉ်းပေးသနည်း။ သင်သည် လူတစ်ဦးအဖြစ် သင်၏တန်ဖိုးကို မည်သို့ထင်ဟပ်စေနိုင်သနည်း။ သင်သည် သင်၏တာဝန်များကို လက်တွေ့ကျသော ပုံစံဖြင့် ဖြည့်ဆည်းရမည်၊ သင်၏တာဝန်ကို ကောင်းစွာ လုပ်‌ဆောင်ရမည်ဖြစ်ပြီး “ကျွန်ုပ်သည် ဧဝံဂေလိဖြန့်ဝေခြင်းဖြင့် လူအချို့ကို သိမ်းသွင်းရရှိပြီးဖြစ်သည်။ အရာရာကို ကျွန်ုပ်၏ တတ်နိုင်စွမ်းဖြင့် လုပ်ဆောင်ခဲ့ပြီးဖြစ်သည်။ ကျွန်ုပ်သည် ညံ့ဖျင်းသော အစွမ်းအစရှိပြီး သမ္မာတရားစစ်မှန်မှု အနည်းငယ်ကိုသာ ပိုင်ဆိုင်သော်လည်း ကျွန်ုပ်တတ်နိုင်သမျှ အကောင်းဆုံးကို လုပ်ဆောင်ခဲ့လေပြီ။ ကျွန်ုပ်၏တာဝန်ကို လက်လျှော့ခဲ့ခြင်း၊ စိတ်မကောင်းခြင်း၊ အပျက်သဘောဆောင်စွာ ခံစားခြင်းနှင့် အချောင်ခိုခြင်းမရှိဘဲ၊ သို့တည်းမဟုတ် ကျော်ဇောမှု သို့မဟုတ် အကျိုးအမြတ်ရရှိရန် ကြိုးစားခြင်း မရှိပါ။ အဆိုပါအရာများအစား ကျွန်ုပ်သည် ဧဝံဂေလိဟောပြောရာ၌ အနည်းငယ်မျှ အရှက်ကွဲခြင်းထက် ပို၍ဒုက္ခခံစားခဲ့ပြီ၊ ဘာသာရေးအသိုင်းအဝိုင်း၏ စော်ကားမှုများနှင့် နှင်ထုတ်ခြင်းများကို ကြံ့ကြံ့ခံခဲ့ပြီဖြစ်ပြီး တာဝန်ဝတ္တရားကို ဖြည့်ဆည်းရာတွင် ဆူးခင်းလမ်းလျှောက်ခဲ့ပြီးဖြစ်သည်။ ကျွန်ုပ်သည် အပျက်သဘောဆောင်ခြင်းနှင့် အားနည်းခြင်းကို တွေ့ကြုံခဲ့ပြီ ဖြစ်သော်လည်း မိမိ၏တာဝန်ကို စွန့်ပစ်မထားဘဲ ဧဝံဂေလိဖြန့်ဝေခြင်း၌ အမြဲတမ်း သည်းခံကြိုးပမ်းခဲ့လေသည်။ ကျွန်ုပ်အား ဘုရားသခင်ပေးခဲ့သော ကွယ်ကာမှုနှင့် လမ်းညွှန်မှုအတွက် ကိုယ်တော့်ကိုကျေးဇူးတင်ပါ၏” ဟု ဆိုလျက် ဘုရားသခင်ကို အာမခံချက်များ ပေးနိုင်ရမည်ဖြစ်သည်။ ဤသည်မှာ သင်၏တာဝန်များကို အမှန်တကယ် ဖြည့်ဆည်းခြင်း၏ ဆိုလိုရင်းဖြစ်သည်။ နေ့ရက်အချိန် ကျရောက်သောအခါ သင်သည် ဘုရားသခင်ရှေ့မှောက်သို့ ဤသို့ရှင်းလင်းသော အသိတရားနှင့် ရောက်လာပြီး ဖြစ်ကြောင်းကုန်စင်ကို ရှင်းပြနိုင်လိမ့်မည်။ သင်သည် ဧဝံဂေလိလက်ခံရန် အလားအလာရှိသူ များစွာကို တွေ့ကောင်းတွေ့ခဲ့မည် ဖြစ်သော်လည်း လူများစွာကို သိမ်းသွင်းရရှိခဲ့ခြင်း မရှိပေ။ သို့သော်လည်း သင်၏ အစွမ်းအစနှင့် သင်၏လုပ်ဆောင်မှုများအပေါ် အခြေခံ၍ သင်၏အကောင်းဆုံး ကြိုးပမ်းလုပ်ဆောင်ခြင်းအားဖြင့် သင်တတ်နိုင်သမျှ လူအားလုံးကို သိမ်းသွင်းရရှိခဲ့ပေသည်။ ဤသို့ဆိုပါက ဘုရားသခင်သည် သင့်ကို မည်ကဲ့သို့ တန်ဖိုးဖြတ်မည်နည်း။ သင်သည် တာဝန်ကို ပြည့်ပြည့်ဝဝ ထမ်းဆောင်ခဲ့ပြီး ဖြစ်သည်။ သင်သည် အကောင်းဆုံးကြိုးစားခဲ့ပြီး တာဝန်၌ သင်၏စိတ်နှလုံး တစ်ခုလုံးကို ပေးအပ်ခဲ့ပြီးဖြစ်သည်။ ဧဝံဂေလိလက်ခံရန် အလားအလာရှိသူများထံ ဧဝံဂေလိ ဖြန့်ဝေရန်အလို့ငှာ သင်သည် ရူပါရုံနှင့်ဆိုင်သော သမ္မာတရားဖြင့် မိမိကိုယ်ကို ပြင်ဆင်ထားရန် ကြိုးပမ်းခဲ့ပြီဖြစ်ပြီး သမ္မာကျမ်းစာမှ ဆီလျော်သော ကျမ်းပိုဒ်များကို အကျွမ်းဝင်အောင် လေ့ကျက်ခဲ့ပြီးဖြစ်သည်။ သင်သည် အလွတ်ကျက်မှတ်ဖို့ လိုအပ်သည့်အရာကို အလွတ်ကျက်မှတ်ခဲ့ပြီး အလွတ် မရနိုင်သည့်အရာကို ချရေးခဲ့သည်။ ဧဝံဂေလိဖြန့်ဝေသောအခါ မည်သူနှင့် တွေ့ဆုံခဲ့ပြီး ထိုသူတို့က မည်သည့်မေးခွန်းများကို မေးမြန်းခဲ့သည်ဖြစ်စေ ဖြေရှင်းချက်တစ်ခုကို ပေးစွမ်းနိုင်ခဲ့လေသည်။ ဤသို့ဖြင့် သင်၏အလုပ်ဖြစ်သော ဧဝံဂေလိဖြန့်ဝေခြင်းက ပို၍ပို၍ ထိရောက်မှုရှိခဲ့ပြီး လူတို့ကို ပို၍ သိမ်းသွင်းရရှိနိုင်ခဲ့သည်။ ဧဝံဂေလိဖြန့်ဝေသောအခါ လူတို့ကို ပို၍ သိမ်းသွင်းရရှိရန်အတွက်၊ ဤတာဝန်ကို ကောင်းစွာ ထမ်းဆောင်ရန်နှင့် သင်၏ ဝတ္တရားများကို ဖြည့်ဆည်းရန်အတွက် သင်သည် မိမိကိုယ်တိုင်၏ ချို့ယွင်းချက်များ၊ အားနည်းချက်များနှင့် အပျက်သဘောဆောင်သော စိတ်ခံစားမှုများအပါအဝင် သင့်အထဲ၌ ရှိသည့် အခက်အခဲများစွာကို ကျော်လွှားနိုင်ခဲ့သည်။ ဤအရာအားလုံးကို သင်ကျော်လွှားနိုင်ခဲ့ပြီး ဤလုပ်ငန်းတာဝန်အတွက် များစွာသော အချိန်ကို ပေးအပ်မြှုပ်နှံခဲ့ပေသည်။ သင်၏တာဝန်ကို ကောင်းစွာ ထမ်းဆောင်ရန်အတွက် ထိုကဲ့သို့သော အခက်အခဲများကို ကျော်လွှားရန် လိုအပ်သလော။ (လိုအပ်ပါသည်။) ထို့ထက်မက မှန်သောလမ်းခရီးသို့ စုံစမ်းမေးမြန်းသူတို့အား ဘုရားသခင်၏ အသံတော်ကို ကြားရအောင် ပို့ဆောင်ပေးရန်အတွက်၊ ဘုရားသခင်၏အလုပ်ကို သိရှိနားလည်ပြီး မှန်သောလမ်းခရီးကို လက်ခံရန်အတွက် သင့်အနေဖြင့် ဘုရားသခင်၏အလုပ်ကို ပို၍ကောင်းမွန်စွာ သက်သေခံနိုင်ရန်အလို့ငှာ သမ္မာတရားကို ပို၍ နားလည်ဖို့လိုအပ်သည်။ သမ္မာတရားအပေါ် သင်၏ မိတ်သဟာယပြုချက်က မည်မျှနက်သည်ဖြစ်စေ၊ မည်မျှတိမ်သည်ဖြစ်စေ ချစ်ခြင်းမေတ္တာနှင့် စိတ်ရှည်သည်းခံမှု ရှိသင့်သည်။ နားထောင်သူများက သင့်ကို ပြက်ရယ်ပြုကောင်းပြုမည်၊ စော်ကားကောင်း စော်ကားမည်၊ ငြင်းပယ်ကောင်း ငြင်းပယ်မည်၊ သို့မဟုတ် သင့်ကို နားလည်ကောင်း နားလည်မည်မဟုတ်၊ မည်သို့ဆိုစေ ဤအရာကို သင် မှန်ကန်စွာ ကိုင်တွယ်ဖြေရှင်းနိုင်ပြီး သူတို့အား သမ္မာတရားနှင့်ပတ်သက်၍ စိတ်ရှည်လက်ရှည် မိတ်သဟာယ ပြုပေးနိုင်သည့်အပြင် သင်သည် ဤအတိုင်းအတာအထိအောင် များစွာသော ကြိုးပမ်းမှုကို ရင်းနှီးမြှုပ်နှံပြီးဖြစ်ကာ ကြီးစွာသော အဖိုးအခကို ပေးဆပ်ပြီးပြီဆိုလျှင် သင်၏တာဝန်များကို ဖြည့်ဆည်းခဲ့ပြီဖြစ်သည်။ တာဝန်ကို ဤပုံစံအတိုင်း ထမ်းဆောင်ခြင်းသည် ပြည့်ပြည့်ဝဝ ထမ်းဆောင်ခြင်းပင် ဖြစ်သည်။

ဧဝံဂေလိအမှုဆောင်အချို့က မိသားစု၏ ချမ်းသာကြွယ်ဝမှုနှင့် လူမှုရေးအဆင့်အတန်းကြောင့် မာနထောင်လွှားသည့် ဧဝံဂေလိလက်ခံရန် အလားအလာ ရှိသူတစ်ဦးကို တွေ့ဆုံသောအခါ ၎င်းတို့သည် အမြဲတမ်း သိမ်ငယ်ပြီး ထိုသူ၏ရှေ့၌ မတ်တပ်ရပ်သောအခါ အနေရခက်ကြသည်။ ဤကသိကအောက်ဖြစ်မှုက သင်၏ တာဝန်ထမ်းဆောင်ခြင်းကို ထိခိုက်မည်လော။ ယင်းက သင့်ကို ထိခိုက်သောကြောင့် သင်သည် မိမိ၏တာဝန်ကို ကောင်းစွာ မလုပ်ဆောင်နိုင်သည့်အပြင် သင်၏ တာဝန်ဝတ္တရားများကို မဖြည့်ဆည်းနိုင်ပါက သင်သည် မိမိ၏တာဝန်ကို ထမ်းဆောင်နေခြင်း မရှိပေ။ အကယ်၍ ယင်းက သင့်ကို မပျော်ရွှင်အောင်နှင့် ကသိကအောက်ဖြစ်အောင် ဖန်တီးလျက် သင်၏ စိတ်အခြေအနေကိုသာ ထိခိုက်သော်လည်း အဆုံးတွင် သင်သည် အလုပ်ပြီးမြောက်ကာ ကောင်းစွာ လုပ်ဆောင်ဖို့အလို့ငှာ သင်၏တာဝန်ကို စွန့်ပစ်မသွားပါက သို့မဟုတ် သင်၏ တာဝန်များနှင့် ဝတ္တရားများကို မေ့လျော့မသွားပါက သင်သည် တာဝန်ကို အမှန်တကယ် ဖြည့်ဆည်းခဲ့ပြီဖြစ်သည်။ ဤသည်မှာ အမှန်တရားလော။ (ဟုတ်ပါသည်။) ဤသည်မှာ အမှန်တရားဖြစ်ပြီး လူတိုင်းက ယင်းကို လက်ခံသင့်သည်။ ဤသည်မှာ သင့်ကိုယ်သင် တွေ့ရှိကောင်းတွေ့ရှိနိုင်မည့် အခြေအနေတစ်ခုလော။ သာဓကအားဖြင့် ဧဝံဂေလိလက်ခံရန် အလားအလာ ရှိသူအချို့က သင်သည် ကျေးလက်ဒေသမှ လာသောကြောင့် သင့်ကို အထင်သေးကောင်းသေးမည်။ ထိုသူတို့က သင့်ကို သိမ်ငယ်ပင် သိမ်ငယ်စေနိုင်မည်။ ဤအရာကို သင် မည်သို့ ကိုင်တွယ်ဖြေရှင်းမည်နည်း။ သင်က “သင်သည် မြို့ပြရှိ အခွင့်ထူးခံဘဝဖြင့် မွေးဖွားခဲ့စဉ် ကျွန်ုပ်သည် ဝေးလံသော ကျေးလက်ဒေသတွင် ဆင်းရဲနုံချာစွာ မွေးဖွားခဲ့သည်။ ဤသည်ကို ဘုရားသခင်က စီမံထားခြင်းဖြစ်သည်။ သို့ရာတွင် ကျွန်ုပ်တို့ မည်သည့်နေရာ၌ မွေးဖွားခဲ့သည်ဖြစ်စေ ဘုရားသခင်သည် သနားခြင်းကရုဏာနှင့် ပြည့်စုံ၏။ ကျွန်ုပ်တို့သည် ဤခေတ်ကာလတွင် နေထိုင်ကြပြီး နောက်ဆုံးသောကာလ ဘုရားသခင်၏ အမှုတော်တွင် ပါဝင်ပတ်သက်ထားရသည်မှာ ကျွန်ုပ်တို့အားလုံး ကောင်းချီးခံစားရပါသည်” ဟု ဆိုလော့။ ဤစကားများသည် အမှန်တရားဖြစ်ပြီး သင် မျက်နှာသာရဖို့ ကြိုးစားခြင်း မဟုတ်ပေ။ ဧဝံဂေလိလက်ခံသူများက “သို့ဆိုလျှင် သင်သည် ကျွန်ုပ်တို့ ကောင်းချီးခံစားရသလောက် မခံစားရ‌ပေ။ ကျွန်ုပ်တို့မှာမူ ဤဘဝ၏ ကောင်းချီးများကိုလည်းကောင်း၊ နောင်ဘဝ၏ ကောင်းချီးများကိုလည်းကောင်း ပျော်မွေ့ခံစားရသော်လည်း သင်သည် နောင်ဘဝ၏ ကောင်းချီးများကိုသာ ပျော်မွေ့ခံစားရနိုင်သည်။ ထို့ကြောင့် သင့်ထက် ကျွန်ုပ်တို့က ပို၍များသော ကောင်းချီးများကို ပျော်မွေ့ခံစားပါသည်” ဟု ဆိုကြမည်။ သင်က “ဤအရာအားလုံးမှာ ဘုရားသခင်၏ ကျေးဇူးတော်ပင် ဖြစ်၏” ဟု ဆိုလော့။ ထိုသူတို့က ဘုရားသခင်၏ အမှုတော်ကို မသိသည်ဖြစ်၍ သူတို့နှင့် အငြင်းပွားစရာ လိုသလော။ သင်သည် ထိုကဲ့သို့သော အရာများကို တန်ဖိုးမထားလျှင် သင်သည် သူတို့နှင့် ငြင်းခုံမည်မဟုတ်ပေ။ “ငါသည် စိတ်နှလုံးထဲတွင် တာဝန်တစ်ခုရှိသည်၊ ငါ၏ပခုံးထက်၌ ဝန်ထုပ်တစ်ခု၊ အထူးတာဝန်တစ်ခုနှင့် ဝတ္တရားတစ်ခုရှိသည်။ ငါသည် သူတို့နှင့် ထိုအကြောင်းကို ငြင်းခုန်မည်မဟုတ်။ သူတို့သည် ယုံကြည်ပြီး ဘုရားသခင်၏အိမ်တော်သို့ ပြန်လာသည့်နေ့ ရောက်လာလျက်၊ တရား‌ဒေသနာများကို ပို၍ကြားနာထားပြီးလျှင် သမ္မာတရားနှင့်ဆိုင်သည့် တစ်စုံတစ်ရာကို နားလည်သောအခါ ယနေ့ သူတို့၏အပြုအမူနှင့် လုပ်ရပ်များကို စဉ်းစားမိပြီး အရှက်ရလာမည်” ဟု သင့်စိတ်နှလုံးထဲတွင် ရှင်းရှင်းလင်းလင်း နားလည်ထားသင့်သည်။ သင်သည် ထိုအကြောင်းကို ဤပုံစံအတိုင်း စဉ်းစားပါက သင့်စိတ်နှလုံး ဖွင့်ဟလာမည်။ ဤသည်မှာ အမှန်တကယ် ဖြစ်သည့်အရာဖြစ်၏။ အကယ်၍ သင်သည် ထိုသူတို့ကို အမှန်ပင် သိမ်းသွင်းရရှိပြီး သူတို့က သမ္မာတရားကို အမှန်တကယ် လိုက်စားကြပါက သုံးလေးနှစ်ကြာမျှ ယုံကြည်ပြီးနောက် သင်နှင့် ပထမဆုံး တွေ့ဆုံခဲ့စဉ်က သင့်ကို သူတို့ ဆက်ဆံခဲ့သည့်အတိုင်း ဆက်ဆံခြင်းသည် မသင့်လျော်ကြောင်း၊ လူ့သဘာဝ ကင်းမဲ့ကြောင်းနှင့် သမ္မာတရားနှင့် မကိုက်ညီကြောင်းကို အသိအမှတ်ပြုလာမည်ဖြစ်သည်။ ထိုအခါ နောက်တစ်ကြိမ် သင့်ကို တွေ့မြင်သောအခါ သင့်ကို တောင်းပန်ရလိမ့်မည်။ ဧဝံဂေလိတရားဟောခြင်း လုပ်ငန်းစဉ်တွင် ဤအခြေအနေမျိုးကို မကြာခဏ ကြုံတွေ့ရမည် ဖြစ်သည်။ ဤသို့ဖြစ်ပျက်သောအခါ ငါ မည်သို့ ကိုင်တွယ်ဖြေရှင်းရမည်နည်း။ ငါသည် ထိုသို့သော အရာများကို များစွာ အာရုံမစိုက်ချေ။ ယင်းက အရေးမကြီးပေ။ ယင်းသည် အရေးကြီးသည်ဟု သင်မထင်ပါက ထိုသူတို့၏ စကားလုံးများက သင့်ကို စိတ်အနှောင့်အယှက်ပေးမည် မဟုတ်ပေ။ ဤသည်ကို ဝိညာဉ်ရင့်ကျက်မှုကို ပိုင်ဆိုင်ခြင်းဟု ခေါ်သည်။ သင်သည် သမ္မာတရားကို နားလည်ပြီး သမ္မာတရားစစ်မှန်မှုကို ပိုင်ဆိုင်ပါက လူတို့ကို ဒုက္ခ‌ပေးသည်ဟုဆိုသော ဆိုရိုးစကားများနှင့် အလေ့အထများစွာကို သင် ရိပ်စားမိနိုင်မည်။ ယင်းတို့ကို ဆွေးနွေးဖြေရှင်းနိုင်မည် ဖြစ်သည်။ သို့သော်လည်း သင်သည် ဤအရာများကို မရိပ်စားမိနိုင်ပါက ထိုကဲ့သို့သော စကားလုံးများနှင့် လုပ်ရပ်များကို တစ်သက်လုံး သတိရနေမည် ဖြစ်ပြီး တစ်ချက်မျှ မျက်စပစ်ပြခြင်း၊ စကားတစ်ခွန်း သို့မဟုတ် အမူအရာတစ်ကွက်မျှဖြင့် သင့်ကို မည်သူမဆို နစ်နာအောင် လုပ်ကောင်းလုပ်နိုင်မည် ဖြစ်သည်။ ထိုကဲ့သို့သော ဒဏ်ရာများက မည်မျှပြင်းထန်သနည်း။ ယင်းတို့သည် သင့်စိတ်နှလုံးတွင် အမှတ်အသားတစ်ခု ထင်ကျန်စေလိမ့်မည်။ ချမ်းသာကြွယ်ဝသော လူများ၊ သင့်ထက် အဆင့်အတန်း ပိုမြင့်သောလူများ သို့မဟုတ် တစ်ချိန်က သင့်ကို အထင်သေးပြီး သင့်ကိုတိုက်ခိုက်ခဲ့သော လူများကို မြင်သောအခါ သင်သည် စိုးရိမ်ပြီး ကြောက်ရွံ့နေမည်။ ဤကြောက်ရွံ့မှုကို မည်ကဲ့သို့ ဖယ်ရှားနိုင်သနည်း။ သင်သည် ထိုသူတို့၏ အနှစ်သာရကို ရိပ်စားမိဖို့လိုသည်။ သူတို့သည် အဘယ်မျှ ကြီးကျယ်ခမ်းနားပါစေ၊ မည်သည့်အခြေအနေ သို့မဟုတ် မည်သည့်အဆင့်အတန်းကို ပိုင်ဆိုင်ပါစေ ထိုသူတို့သည် ဖောက်ပြန်ပျက်စီးသော လူတို့သာလျှင် ဖြစ်ကြသည်။ သူတို့နှင့်ပတ်သက်၍ ဘာမျှ အထူးတလည်မရှိပေ။ ဤအရာကို တွေ့မြင်ပါက သင်၏စိတ်နှလုံးသည် ဘောင်ခတ်ခြင်းခံရမည် မဟုတ်ပေ။ ဧဝံဂေလိတရားဟောခြင်း အလုပ်တွင် ဤပြဿနာများကို မုချ ကြုံတွေ့ရမည်ဖြစ်သည်။ ယင်းတို့အားလုံးမှာ ဖြစ်နေကျ ပြဿနာများဖြစ်သည်။ လူအချို့က သင့်ကို နားလည်မည်မဟုတ်၊ သို့မဟုတ် သင်နှင့်ပတ်သက်၍ အာဃာတထားရှိမည်၊ သို့မဟုတ် သင့်ကို လှောင်ပြောင်ဖို့အတွက် အကျည်းတန်သော အရာများကို စောင်းပါးရိပ်ခြည်နှင့် သွယ်ဝိုက်၍ပင် ပြောကြမည်ဖြစ်သည်။ လူအချို့က သင်သည် ဧဝံဂေလိတရားကို ငွေရှာရန်၊ အကျိုးအမြတ်ရှာဖွေရန်၊ သို့မဟုတ် အချစ်ဇာတ်လမ်း ရှာတွေ့ရန်အတွက် ဟောပြောခြင်းဖြစ်သည်ဟု ပြောကြမည်။ ထိုကဲ့သို့သော အခြေအနေများကို သင် မည်ကဲ့သို့ ကိုင်တွယ်မည်နည်း။ ထိုသို့သောလူတို့နှင့် သင်ငြင်းခုံသင့်သလော။ အထူးသဖြင့် ဧဝံဂေလိလက်ခံရန် အလားအလာရှိသူတစ်ဦးသည် ငွေကြေးပြည့်စုံသည့် မိသားစုမှ ဖြစ်သည့်အခါ သင်သည် သူတို့၏အိမ်၌ အစာစားနေပြီး သူတို့၏မျက်နှာပေါ်၌ ထိုအကြည့်မျိုးကို မြင်ရပါက ဘာလုပ်သင့်သနည်း။ သင်၏ ဂုဏ်သိက္ခာကို ထိန်းသိမ်းဖို့အတွက် သူတို့၏အိမ်၌ မစားသောက်ပါက ဗိုက်ဟောင်းလောင်းဖြင့် ဆက်လက်၍ ဧဝံဂေလိ ဟောပြောနိုင်မည်လော။ ထိုကိစ္စရပ်ကို သင် ဤသို့ စဉ်းစားသင့်သည်။ “ယနေ့ ကျွန်ုပ်သည် သူတို့၏အိမ်၌ စားသောက်ပြီး သူတို့အား ဧဝံဂေလိတရားဟောနိုင်သည်။ သူတို့သည် ဧဝံဂေလိတရားဟောသောသူတို့ကို လက်ခံကြိုဆိုနိုင်ပါသည်။ ဤသည်မှာ သူတို့၏ ကံကောင်းခြင်းပင် ဖြစ်၏။” အမှန်တွင် ဤသည်မှာ အမှုအရာများ အမှန်တကယ်ဖြစ်သည့်ပုံ ဖြစ်သည်။ ဤသည်မှာ ထိုသူတို့၏ ကံကောင်းခြင်းဖြစ်သည်။ ယင်းကို သူတို့က နားမလည်သော်လည်း သင်သည် ဤအရာကို စိတ်နှလုံးထဲ၌ သိထားဖို့လိုသည်။ လူတစ်ဦးသည် ဧဝံဂေလိတရားဟောနေစဉ် ထိုသို့သော လှောင်ပြောင်သရော်မှု၊ ပြက်ရယ်ပြုခြင်း၊ အထင်သေးသည့် အကြည့်များနှင့် အသရေဖျက်ခြင်းတို့ကို မကြာခဏ ကြုံတွေ့ရမည် သို့မဟုတ် သူ့ကိုယ်သူ အန္တရာယ်ရှိသော အခြေအနေများထဲ၌ပင် မိမိကိုယ်ကို တွေ့ရလိမ့်မည်။ သာဓကအားဖြင့် ညီအစ်ကို မောင်နှမအချို့သည် ဆိုးယုတ်သောလူတို့၏ လူသိရှင်ကြား စွပ်စွဲရှုတ်ချခြင်း သို့မဟုတ် အဓမ္မခေါ်ဆောင်သွားခြင်း ခံရပြီး အခြားသူများမှာမူ ရဲများထံ အတိုင်ခံရကာ ထိုသူတို့မှာ အစိုးရထံ လွှဲပြောင်းအပ်နှံခြင်းခံရလေသည်။ အချို့မှာ အဖမ်းခံရပြီး အကျဉ်းချခံရစဉ် အခြားသူများမှာ သေသည်အထိပင် အရိုက်ခံရကောင်း ခံရမည်ဖြစ်သည်။ ဤအရာအားလုံးမှာ ဖြစ်ပျက်နေသော အရာများပင်ဖြစ်၏။ သို့သော် ယခုအခါတွင် ဤအရာများအကြောင်းကို ငါတို့ သိလာသဖြင့် ဧဝံဂေလိတရားဟောခြင်းအလုပ်အပေါ် ငါတို့၏ သဘောထားကို ပြောင်းသင့်သလော။ (မပြောင်းသင့်ပါ။) ဧဝံဂေလိတရားဟောခြင်းသည် လူတိုင်း၏ တာဝန်နှင့် ဝတ္တရားဖြစ်သည်။ မည်သည့်အချိန်၌မဆို၊ ငါတို့ကြားသည့်အရာ၊ သို့မဟုတ် မြင်သည့်အရာက မည်သည့်အရာဖြစ်စေ၊ သို့မဟုတ် မည်သည့်ဆက်ဆံမှုမျိုးကို ငါတို့ကြုံတွေ့သည်ဖြစ်စေ ဧဝံဂေလိတရားဟောခြင်း ဟူသည့် ဤတာဝန်ကို ငါတို့ အမြဲတမ်း ထိန်းသိမ်းရမည်။ မည်သည့်အခြေအနေ၌ဖြစ်စေ ငါတို့သည် အပျက်သဘောဆောင်ခြင်း သို့မဟုတ် အားနည်းချက်ကြောင့် ဤတာဝန်ကို စွန့်လွှတ်၍မရပေ။ ဧဝံဂေလိတရားဟောရမည့် တာဝန်သည် ချောမွေ့သောခရီး မဟုတ်ဘဲ အန္တရာယ်နှင့် အတိပြီး၏။ သင်တို့သည် ဧဝံဂေလိတရားဟောသောအခါ ကောင်းကင်တမန်များ၊ သို့မဟုတ် ဂြိုဟ်သားများ၊ သို့မဟုတ် စက်ရုပ်များကို ရင်ဆိုင်ရမည် မဟုတ်ပေ။ သင်တို့သည် ဆိုးယုတ်ပြီး ဖောက်ပြန်ပျက်စီးသော လူသားများ၊ အသက်ရှိသော နတ်ဆိုးများ၊ လူ့တိရစ္ဆာန်များကိုသာ ရင်ဆိုင်ရမည်ဖြစ်ပြီး ၎င်းတို့အားလုံးသည် ဆိုးယုတ်သော ဤနေရာ၊ ဆိုးယုတ်သော ဤကမ္ဘာ၌ ရှင်သန်နေသည့်၊ စာတန်၏ နက်ရှိုင်းစွာ ဖောက်ပြန်ပျက်စီးခြင်းကို ခံထားရသော လူသားများဖြစ်ကြပြီး ဘုရားသခင်ကို ခုခံကြသည်။ ထို့ကြောင့် ဧဝံဂေလိတရားဟောခြင်း လုပ်ငန်းစဉ်၌ တွေ့နေကျ ဖြစ်စဉ်များဖြစ်သည့် အသေးအဖွဲမျှသော အသရေဖျက်မှု၊ လှောင်ပြောင်ခြင်းများနှင့် နားလည်မှုလွဲမှားခြင်းများကို မဆိုနှင့်၊ အန္တရာယ်မျိုးပေါင်းစုံ ရှိနေသည်မှာ အသေအချာပင် ဖြစ်သည်။ အကယ်၍ သင်သည် ဧဝံဂေလိတရားဟောခြင်းကို တာဝန်တစ်ခုအဖြစ်၊ ဝတ္တရားတစ်ခုအဖြစ်သာမက သင်၏တာဝန်အဖြစ် အမှန်တကယ် သဘောထားပါက သင်သည် ဤအရာများကို မှန်ကန်စွာ သဘောထားနိုင်ပြီး ယင်းတို့ကို မှန်ကန်စွာပင် ကိုင်တွယ်နိုင်မည် ဖြစ်သည်။ သင်သည် တာဝန်နှင့် ဝတ္တရားကို စွန့်လွှတ်မည် မဟုတ်သကဲ့သို့ သင်သည် ဤအရာများကြောင့် ဧဝံဂေလိတရားဟောပြီး ဘုရားသခင်အား သက်သေခံမည့် သင်၏ နဂိုမူလ ရည်ရွယ်ချက်မှ လမ်းလွဲသွားမည် မဟုတ်သည့်အပြင် ဤသည်မှာ သင့်တာဝန်ဖြစ်သည့်အတွက် ဤတာဝန်ကို မည်သည့်အခါမျှ သင် လက်လျှော့မည် မဟုတ်ပေ။ ဤတာဝန်ကို မည်ကဲ့သို့ နားလည်သင့်သနည်း။ ယင်းသည် လူ့ဘဝ၏ တန်ဖိုးနှင့် အခြေခံဝတ္တရား ဖြစ်၏။ နောက်ဆုံးသောကာလ ဘုရားသခင်၏ အမှုတော်နှင့်ဆိုင်သည့် သတင်းကောင်းနှင့် ဘုရားသခင်၏ အမှုတော်နှင့်ဆိုင်သည့် ဧဝံဂေလိတရားအား တရားဟောခြင်းသည် လူ့ဘဝ၏တန်ဖိုးပင် ဖြစ်သည်။

ဧဝံဂေလိဖြန့်ဝေရမည့် လူတစ်ဦး၏တာဝန်အား ထမ်းဆောင်ခြင်းနှင့်ဆိုင်သည့် သမ္မာတရားကို ယနေ့ ငါတို့ မိတ်သဟာယပြုနေကြသည်။ ဤအရာမှ သင်တို့ တစ်စုံတစ်ရာ ရရှိပြီးပြီလော။ (ရရှိပြီးပါပြီ။) ယခင်က ဧဝံဂေလိဖြန့်ဝေခြင်းနှင့် ဆိုင်သည့် သမ္မာတရားအပေါ် ငါတို့၏ မိတ်သဟာယပြုချက်က ရူပါရုံကို ဗဟိုပြုခဲ့ကြသည်။ ဆိုလိုသည်မှာ ရူပါရုံနှင့် ဆက်စပ်သည့် သမ္မာတရားအပေါ် ငါတို့ အတိအကျ မိတ်သဟာယပြုခဲ့ပြီး ယနေ့ ငါတို့ ဆွေးနွေးနေသကဲ့သို့ အသေးစိတ်ကျသော ကိစ္စရပ်များစွာကို မဆွေးနွေးခဲ့ကြပေ။ အဘယ့်ကြောင့်ဆိုသော် လူအများစုသည် ရူပါရုံနှင့်ဆိုင်သည့် သမ္မာတရား၏ ယေဘုယျအနှစ်ချုပ်နှင့် ပတ်သက်၍ တစ်စုံတစ်ရာကို သိကြသော်လည်း အသေးစိတ်ကျသော လက်တွေ့လုပ်ဆောင်မှု လမ်းကြောင်းများနှင့် တိကျသော ကိစ္စရပ်များအတွက် စည်းမျဉ်းများကို ရှင်းလင်းနိုင်မည် မဟုတ်သဖြင့် ယနေ့တွင် ငါတို့၏ မိတ်သဟာယပြုချက်ထဲ၌ ဤတိကျသော ကိစ္စရပ်များကို ငါဖော်ပြမည်။ အချို့ကိစ္စများနှင့် လူတို့၏ အမူအကျင့် သို့မဟုတ် လူတစ်ဦးက ဤအခြေအနေများကို ကြုံတွေ့ရသောအခါ ပြုလုပ်ရမည့် မှန်ကန်သောအရာများနှင့် မှားယွင်းသောအရာများ၊ လူတို့ ကိုင်စွဲထားသော ရှုထောင့်များနှင့် ဤတာဝန်၊ ဤဝတ္တရားကို ၎င်းတို့ မည်သို့ ဖြည့်ဆည်းသင့်သည် ဟူသည့်အပေါ် မိတ်သဟာယပြုချက်မှ တစ်ဆင့်လည်းကောင်း၊ ဤအကြောင်းအရာများ အားလုံးအပေါ် မိတ်သဟာယပြုချက်မှ တစ်ဆင့်လည်းကောင်း ဧဝံဂေလိ ဖြန့်ဝေခြင်းနှင့်ဆိုင်သော သမ္မာတရားသည် ပို၍ခိုင်လုံလာပြီး လက်တွေ့ဘဝထဲ၌ အကောင်အထည်ဖော်ရန် ပို၍လွယ်ကူလာကြောင်း သင်တို့ တွေ့ရှိရသလော။ သမ္မာတရား၏ ဤသွင်ပြင်လက္ခဏာကို နားထောင်ပြီးနောက် သင်တို့၏ စိတ်နှလုံးများသည် များစွာ ပို၍ကြည်လင်ရှင်းလင်းလာမည်ဟု ငါယုံကြည်၏။ ဧဝံဂေလိဖြန့်ဝေခြင်း လုပ်ငန်းစဉ်၌ တိကျသော ပြဿနာအချို့ကို ကြုံတွေ့ရသောအခါ သင်တို့သည် ဤနှုတ်ကပတ်တော်များမှ အကျိုးရရှိပေမည်။ အဘယ့်ကြောင့်ဆိုသော် ယင်းတို့သည် လက်တွေ့ကျပြီး သမ္မာတရားစည်းမျဉ်းများကို ခြုံငုံမိသောကြောင့် ဖြစ်သည်။ ယင်းတို့သည် အနှစ်သာရမဲ့သော စကားလုံးများ မဟုတ်ပေ။ သင်တို့သည် နေ့စဉ်အသက်တာ၌ ဧဝံဂေလိဖြန့်ဝေခြင်းနှင့် သက်ဆိုင်သည့် ထိုသို့သော ကိစ္စရပ်များကို ကြုံတွေ့ရပြီး မှားယွင်းသော အခြေအနေအချို့တွင် အသက်ရှင်ရသောအခါ၊ သို့မဟုတ် ဧဝံဂေလိဖြန့်ဝေခြင်းဖြစ်သော သင်၏အလုပ်၌ ပြဿနာအချို့ကို ကြုံတွေ့ရသောအခါ သင်တို့ရင်ဆိုင်ရသော ပြဿနာများကို ဖြေရှင်းရန်အတွက် ဤသမ္မာတရားများကို သင်တို့ အသုံးပြုနိုင်သလော။ ထိုသို့သော ပြဿနာများကို ဖြေရှင်းနိုင်ပါက ယနေ့နှုတ်ကပတ်တော်များကို အချည်းနှီး ပြောဆိုခြင်း မဟုတ်တော့ပေ။ ထိုသို့သော ပြဿနာများကို မဖြေရှင်းနိုင်သေးပါက၊ သို့မဟုတ် အမှုအရာများကို ကိုယ်ပိုင်နည်းလမ်းဖြင့် လုပ်ဆောင်ပါက၊ သင့်ကိုယ်ပိုင် ဆုံးဖြတ်ချက်များကို ချမှတ်ပြီး ယင်းတို့အတိုင်း လိုက်နာဆောင်ရွက်ပါက၊ သင်လုပ်ချင်သမျှကို လုပ်ဆောင်ပါက၊ ထို့ပြင် သင်၏ တာဝန်များနှင့် ဝတ္တရားများကို ထည့်သွင်းစဉ်းစားခြင်း မရှိဘဲ တစ်ဇွတ်ထိုးနှင့် မဆင်မခြင် ကျင့်ကြံပြုမူပါက ဤနှုတ်ကပတ်တော်များသည် သင်တို့အတွက် အနှစ်သာရမဲ့သော စကားသာဖြစ်ပြီး မည်သည့်အရာအတွက်မျှ အသုံးမကျချေ။ ယင်းတို့က မည်သည့်အရာအတွက်မျှ အသုံးမကျရခြင်းမှာ သမ္မာတရားသည် သင့်ကို မကူညီနိုင်၍မဟုတ်၊ သမ္မာတရားသည် သင့်အတွက် အကျိုးကျေးဇူး မရှိ၍မဟုတ်ဘဲ သင်သည် သမ္မာတရားကို ချစ်မြတ်နိုးခြင်း လုံးဝမရှိသည့်အပြင် သမ္မာတရားကို လက်တွေ့လုပ်ဆောင်မှု မရှိသောကြောင့် ဖြစ်သည်။ သင်သည် ဧဝံဂေလိဖြန့်ဝေခြင်းတာဝန်ကို ဝါသနာတစ်ခုအဖြစ် သို့မဟုတ် အချိန်ကုန်လွန်စေသော နည်းလမ်းတစ်ခုအဖြစ်သာ ရှုမြင်သည်။ အကယ်၍ သင်တို့သည် ဧဝံဂေလိဖြန့်ဝေခြင်း တာဝန်ကို ဤရှုထောင့်အမြင်ဖြင့် ကိုင်တွယ်ဖြေရှင်းပါက မည်သည့်အရာ ဖြစ်ပျက်မည်နည်း။ သင်၏တာဝန်ကို ပြည့်ပြည့်ဝဝထမ်းဆောင်နိုင်မည်လော။ (မထမ်းဆောင်နိုင်ပါ။) အကယ်၍ သင်၏တာဝန်ကို ပြည့်ပြည့်ဝဝ ထမ်းဆောင်ခြင်းနှင့် ပတ်သက်၍ ပြောဆိုချက်က အနည်းငယ် အလှမ်းဝေးပုံပေါက်လျှင် ဤအရာကို သင်တို့အား ငါမေးမည်။ ဧဝံဂေလိဖြန့်ဝေခြင်းတာဝန်ကို ဤရှုထောင့်အမြင်ဖြင့် ကိုင်တွယ်ဖြေရှင်းပါက ဘုရားသခင်၏ ရည်ရွယ်ချက်ကို ကျေနပ်စေနိုင်မည်လော။ (မကျေနပ်စေနိုင်ပါ။) ဤအရာကို သင်တို့အားလုံး၏ စိတ်နှလုံးထဲတွင် ရှင်းလင်းနေသင့်သည်။ သင်သည် ဤတာဝန်ကို ဤရှုထောင့်အမြင်မျိုးနှင့် ဤသဘောထားမျိုးဖြင့် ကိုင်တွယ်ဖြေရှင်းပါက သင်၏စိတ်နှလုံးသည် မငြိမ်မသက် ဖြစ်လိမ့်မည်။ သင်၏သဘောထားသည် ဘုရားသခင် နှစ်သက်မည့်ပုံစံအတိုင်း မဟုတ်ဟု သင်ထင်လိမ့်မည်။ သင်သည် ဤပုံစံအတိုင်း ပြုမူဆောင်ရွက်လျှင်၊ လူအချို့ကို သိမ်းသွင်းရရှိပြီး ယင်းက သင့်အနေဖြင့် အပြင်ပန်းတွင် ကောင်းမှုများ လုပ်ဆောင်နေပုံ ပေါက်လျှင်ပင် သင်၏တာဝန် ထမ်းဆောင်ခြင်းအတွက် သင်၏ ရည်ရွယ်ချက်များနှင့် စေ့ဆော်မှုများက သမ္မာတရား စည်းမျဉ်းများနှင့် ဆန့်ကျင်နေပေသည်။ သင်သည် ကောင်းချီးမင်္ဂလာများ ရရှိရန်အတွက် ဧဝံဂေလိဖြန့်ဝေပြီး ဘုရားသခင်နှင့် အပေးအယူများ ပြုလုပ်သော ထိုဘာသာရေးပုဂ္ဂိုလ်များကဲ့သို့ပင် ဖြစ်သည်။ ထိုကဲ့သို့သော ရည်ရွယ်ချက်နှင့် စေ့ဆော်မှုများ၏ အရင်းအမြစ်သည် မှားယွင်း၏။ လူတို့သည် ၎င်းတို့၏ တာဝန်များအား မည်သို့ထမ်းဆောင်သည်ကို သုံးသပ်ဆင်ခြင်လျက် ဘုရားသခင်သည် လူတို့၏ ရည်ရွယ်ချက်များနှင့် စေ့ဆော်မှုများကို အကဲဖြတ်သည်။ ဘုရားသခင်သည် လူတို့အနေဖြင့် ၎င်းတို့၏တာဝန်များကို ကိုင်တွယ်ဖြေရှင်းသည့် သဘောထားများနှင့် ပုံသေအတွေးအခေါ်များကို စောင့်ကြည့်လေ့လာသည်။ ဤအရာအပေါ် အခြေခံ၍ ဘုရားသခင်သည် လူတို့အနေဖြင့် အပြစ်တရားမှ ရုန်းထွက်နိုင်ဖို့အလို့ငှာ ၎င်းတို့အား ဖောက်ပြန်ပျက်စီးခြင်းမှ သန့်စင်ရန်နှင့် ကယ်တင်ရန် အမှုပြုခြင်းဖြစ်သည်။ ထို့ကြောင့် ဧဝံဂေလိကို မည်သို့ဖြန့်ဝေသည်ဖြစ်စေ သင်သည် ဘုရားသခင်၏ စေ့စေ့စပ်စပ် စစ်ဆေးခြင်းကို လက်ခံသင့်သည်။ သင်သည် မည်သည့်လူစားမျိုးဖြစ်စေ၊ သင်၌ မည်သည့်အစွမ်းအစ ရှိပါစေ၊ သင်သည် မည်သည့်တာဝန်မျိုးကို ထမ်းဆောင်ခဲ့ပြီးဖြစ်စေ၊ ထို့အပြင် ဧဝံဂေလိဖြန့်ဝေသောသူများဟူသည့် လူတန်းစား၌ မပါဝင်မီ သင်၏တာဝန်က မည်သည့်တာဝန်ဖြစ်ခဲ့ပါစေ သင်သည် ဧဝံဂေလိဖြန့်ဝေခြင်းနှင့်ဆိုင်သည့် ဤသမ္မာတရားစည်းမျဉ်းများကို လိုက်နာသင့်သည်၊ ဧဝံဂေလိဖြန့်ဝေခြင်းကို သင်၏တာဝန်နှင့် ဝတ္တရားအဖြစ် ရှုမြင်သင့်ပြီး ယင်းကို သင်၏တာဝန်အဖြစ် ခံယူသင့်လေသည်။

လက်တွေ့ကျသောအလုပ်ကို မလုပ်ဆောင်နိုင်သည့် သို့မဟုတ် လက်တွေ့ကျသော ပြဿနာများကို မဖြေရှင်းနိုင်သည့် အချို့သော ခေါင်းဆောင်များနှင့် အမှုဆောင်များသည် လူစားထိုးခြင်းနှင့် ဧဝံဂေလိအဖွဲ့ဝင်အဖြစ် ဧဝံဂေလိဖြန့်ဝေရန် တာဝန်ပေးခြင်းကို ခံရသည်။ ၎င်းတို့သည် ၎င်းတို့တွေ့သောသူတိုင်းကို “ကျွန်ုပ်သည် ခေါင်းဆောင်တစ်ဦး ဖြစ်ခဲ့သည်။ ကျွန်ုပ် မစွမ်းဆောင်နိုင်ခဲ့သဖြင့် ဧဝံဂေလိ ဖြန့်ဝေရန်အတွက် ဧဝံဂေလိအဖွဲ့သို့ စေလွှတ်ခံရခြင်း ဖြစ်သည်။ ဘုရားသခင်က ကျွန်ုပ်ကို အခိုက်အတန့် မာကျောအောင် လုပ်ပေးရန်၊ ကျွန်ုပ်ကို သမ္မာတရားဖြင့် ပြင်ဆင်စေရန်နှင့် လေ့ကျင့်ပေးရန် ဧဝံဂေလိဖြန့်ဝေစေခြင်း ဖြစ်နိုင်သည်။ ယင်းက ကျွန်ုပ်သည် ဧဝံဂေလိဖြန့်ဝေခြင်းထဲ၌ ထိုမျှအားထုတ်ကြိုးပမ်းမှု များစွာ စိုက်ထုတ်စရာမလိုဟု ဆိုလိုသည်။ ကျွန်ုပ် မည်သည့်အရာကို ပြုလုပ်သည်ဖြစ်စေ အဆင်ပြေသည်။ တကယ်တော့ ကျွန်ုပ်သည် ခေါင်းဆောင်လုပ်ဖို့ အလားအလာရှိသူဖြစ်သည်။ ကျွန်ုပ်သည် ဝိညာဉ်ရင့်ကျက်မှု၌ ကြီးထွားရင့်ကျက်သည်နှင့်တစ်ပြိုင်နက် ခေါင်းဆောင်လုပ်ခိုင်းသင့်သည်။ ကျွန်ုပ်၌ ထိုမျှ အစွမ်းအစကောင်း ရှိသည်ဖြစ်၍ ခေါင်းဆောင်တစ်ဦး မဖြစ်ခဲ့လျှင် ပါရမီကို ဖြုန်းတီးရာကျမည်။ ယခုတွင် အသင်းတော်၌ ခေါင်းဆောင်များနှင့် အမှုဆောင်များ ရှားပါးပြတ်လပ်မှုရှိသည်” ဟု ပြောကောင်းပြောမည်။ ၎င်းတို့၏ စကားလုံးများက ဘုရားသခင်၏အိမ်တော်သည် ခေါင်းဆောင်များအဖြစ် ၎င်းတို့မရှိလျှင်မဖြစ်ဟု သွယ်ဝိုက်ညွှန်းဆိုခြင်း ဖြစ်သည်။ ၎င်းတို့ကို လက်တွေ့လုပ်ဆောင်ဖို့ အခွင့်အလမ်းပေးရန်၊ ၎င်းတို့ကို သမ္မာတရားဖြင့် ပြင်ဆင်ရန်နှင့် ၎င်းတို့အား ပျိုးထောင်ပေးခြင်းနှင့် လေ့ကျင့်ပေးခြင်းတို့တွင် ပါဝင်သည့် ကွင်းဆင်းလုပ်ကိုင်ရသော အလုပ်အချို့ကို လုပ်ဆောင်စေရန်အတွက်သာ ၎င်းတို့ကို ဧဝံဂေလိဖြန့်ဝေခိုင်းခြင်း ဖြစ်သည်။ ထို့ကြောင့် ၎င်းတို့သည် ဧဝံဂေလိဖြန့်ဝေရမည့် ၎င်းတို့၏တာဝန်ကို ယာယီဖြစ်သော အရာတစ်ခုအဖြစ် ရှုမြင်ကြသည်။ ၎င်းတို့သည် ယင်းကို ၎င်းတို့၏ ကိုယ်ရေးအကျဉ်းအား အပိုထပ်ဖြည့်ရန်၊ ပျော်ရရန်နှင့် အတွေ့အကြုံနှင့် ဗဟုသုတနယ်ပယ် ဖြန့်ကျက်ရန်အတွက်သာ လုပ်ဆောင်နေကြခြင်း ဖြစ်သည်။ ၎င်းတို့သည် ဧဝံဂေလိဖြန့်ဝေရာ၌ ရလဒ်များရရှိပါက၊ သမ္မာတရားကို နားလည်ပြီး အလုပ်တချို့ကို လုပ်ဆောင်နိုင်ပါက ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် အစေခံရန် ရာထူးတိုးမြှင့်ခံရမည်ဟု ထင်မှတ်ကြသည်။ ၎င်းတို့သည် ဧဝံဂေလိဖြန့်ဝေရမည့် ၎င်းတို့၏တာဝန်ကို ထမ်းဆောင်ခြင်းအတွက် ဤပုံသေအတွေးအခေါ်ကို ခံယူထားပါက စစ်မှန်သော နောင်တတရားကို ရရှိနိုင်မည်လော။ ၎င်းတို့သည် မိမိတို့အပေါ်မိမိ ဆင်ခြင်သုံးသပ်ခြင်း သို့မဟုတ် မိမိတို့ကိုယ်ကို သိနားလည်လာခြင်း မရှိကြသေးပေ။ ၎င်းတို့၌ ကိုယ့်ကိုယ်ကိုယ် သိမြင်နားလည်ခြင်း မရှိကြပေ။ ဤလူတို့သည် ဒုက္ခရောက်နေသလော။ ၎င်းတို့သည် ဧဝံဂေလိဖြန့်ဝေခြင်းကို မှန်မှန်ကန်ကန် သဘော‌မပေါက်ကြချေ။ မိမိတို့ကိုယ်ကို အထင်ကြီးလွန်းကြသည်။ မိမိတို့ကိုယ်ကို အမှန်တကယ် သိနားလည်ခြင်း လုံးဝမရှိပေ။ ၎င်းတို့သည် အမှန်တကယ် မည်သည့်အရာ ဖြစ်ပျက်နေသည်ကို လုံးလုံးလျားလျား သတိမပြုမိကြပေ။ အမှန်တွင် ၎င်းတို့သည် သမ္မာတရားကို လိုက်စားသောလူများ မဟုတ်သည့်အပြင် သဘောပေါက်နားလည်နိုင်စွမ်း တစ်စုံတစ်ရာ လုံးလုံးလျားလျား ကင်းမဲ့သောကြောင့် ဤအရာ ဖြစ်ပျက်ရခြင်းဖြစ်သည်။ အပေါ်ယံအားဖြင့် ၎င်းတို့သည် ရှင်းလင်းစွာ ပြောဆိုနိုင်သည်၊ အရေးကိစ္စများအား ကိုင်တွယ်ဖြေရှင်းရခြင်းကို နှစ်သက်ကြသည်၊ ပြီးလျှင် ၎င်းတို့တွင် အစွမ်းအစအချို့ ရှိပုံရသော်လည်း ခေါင်းဆောင်များနှင့် အမှုဆောင်များအဖြစ် အစေခံသောအခါ ၎င်းတို့၏ အကျင့်စရိုက်နှင့် အစွမ်းအစက သတ်မှတ်ချက်နှင့်မပြည့်မီခြင်း ဖြစ်သည်။ ၎င်းတို့သည် ခေါင်းဆောင်များနှင့် အမှုဆောင်များ ဖြစ်လာဖို့အတွက် စံနှုန်းနှင့် စံချိန်စံညွှန်းကို မပြည့်မီသောကြောင့် ဖယ်ရှားရှင်းလင်းခံရခြင်း ဖြစ်သည်။ ၎င်းတို့သည် မိမိတို့ကိုယ်တိုင်၏ မဖြစ်စလောက်သော စွမ်းဆောင်ရည်ကို မသိကြဘဲ ထိုအစား အရှက်မရှိ ကြွားဝါပြီး မိမိတို့ကိုယ်ကို ဂုဏ်ဆာနေကြသည်။ လူအချို့က ယင်းကို မည်သည့်အခါမျှ ပြောမည် မဟုတ်သော်လည်း သူတို့၏ တစ်ကိုယ်ရေ ထင်မြင်ယူဆချက်တွင် အခြားမည်သည့်အရာကိုမျှ မလုပ်‌ဆောင်နိုင်သောသူတို့သာလျှင် ဧဝံဂေလိဖြန့်ဝေရန် တာဝန်ပေးခံရသည်ဟု ယုံကြည်ထားကြသည်။ သူတို့၏ စိတ်နှလုံးထဲတွင် ဘုရားသခင်၏ အိမ်တော်ထဲရှိ တာဝန်များအားလုံးကို အဆင့်မြင့်၊ အလယ်အလတ်နှင့် အဆင့်နိမ့်အဖြစ် ခွဲခြားထားကြသည်။ ၎င်းတို့သည် ဧဝံဂေလိဖြန့်ဝေခြင်းတာဝန်ကို ဘုရားသခင်၏ အိမ်တော်ထဲရှိ တာဝန်များအားလုံးအနက် အနိမ့်ဆုံးအဖြစ် သဘောထားကြသည်။ အမှားပြုလုပ်သူ သို့မဟုတ် မိမိတို့၏တာဝန်ကို ပြည့်ပြည့်ဝဝ မထမ်းဆောင်ကြသူ မည်သူမဆို ဧဝံဂေလိဖြန့်ဝေရန် စေလွှတ်ခြင်းခံရသည်ဟူ၍ ဖြစ်သည်။ ဤသည်မှာ ဤလူတို့က ဤတာဝန်ကို နားလည်ကြသည့်ပုံ ဖြစ်သည်။ ဤနားလည်မှုနှင့် ဧဝံ‌ဂေလိဖြန့်ဝေခြင်းကို မိမိ၏အသက်တာထဲတွင် ဖြည့်ဆည်းရမည့် မိမိ၏တာဝန်နှင့် ဝတ္တရားအဖြစ် ခံယူခြင်းတို့ကြားတွင် ကွဲပြားမှုတစ်ခုခု ရှိသလော။ အကယ်၍ လူတစ်ဦးက ယင်းကို ဤအတိုင်းနားလည်ပါက သူ၏တာဝန်ကို ကောင်းစွာ လုပ်ဆောင်နိုင်မည်လော။ (မလုပ်ဆောင်နိုင်ပါ။) သူသည် မည်သည့်နေရာ၌ မှားယွင်းသွားသနည်း။ သူသည် သူ၏ အသက်တာထဲ၌ သူဖြည့်ဆည်းသင့်သည့် လူတစ်ဦး၏ အကြီးမားဆုံးသော တာဝန်နှင့် ဝတ္တရားဖြစ်သည့် ဧဝံဂေလိဖြန့်ဝေခြင်းအလုပ်ကို အနိမ့်ကျဆုံးသော အလုပ်အဖြစ် သ‌ဘောထား၍ဖြစ်သည်။ သူသည် ယင်းကို သူကိုယ်တိုင်၏ တာဝန်နှင့် ဝတ္တရားအဖြစ် မယူဆသည့်အပြင် ယင်းကို တာဝန်တစ်ခုအဖြစ် နားမလည်ပေ။ ဘုရားသခင်၏ အိမ်တော်သည် လူတစ်ဦး၏ တာဝန်ကို သစ္စာစောင့်သိစွာ ထမ်းဆောင်ခြင်းဟူသည့် မရှိမဖြစ် လိုအပ်ချက်နှင့် ဧဝံဂေလိဖြန့်ဝေခြင်းမှာ ဤတာဝန်များထဲမှ တစ်ခုဖြစ်ကြောင်း မည်သို့ မိတ်သဟာယပြုသည်ဖြစ်စေ သူက ဤသည်မှာ အကြောင်းရင်းဖြစ်မှန်း မသိမှတ်ပေ။ ၎င်း၏ စိတ်နှလုံးထဲ၌ အဆင့်အသီးသီးရှိ ခေါင်းဆောင်များ၊ အမှုဆောင်များနှင့် ဘုရားသခင်၏ အိမ်တော်၌ တာဝန်ရှိသောသူတို့ကို ထိပ်တန်း၌ ရှိသည်ဟု ယုံကြည်ထားသည်။ ၎င်းတို့၌ အကြွင်းမဲ့ အခွင့်အာဏာရှိပြီး နောက်ဆုံးတွင် ကြီးမားသောဆုလာဘ်များကို ရရှိကာ ဘုရားသခင်၏ စုံလင်အောင်ပြုခြင်းခံရမည်။ ၎င်းတို့အောက်ရှိ နောက်လိုက်များ၊ အထူးသဖြင့် အသင်းတော်ပြင်ပရှိ လူတို့နှင့် အမြဲတမ်း အပြန်အလှန် ဆက်သွယ်ရသည့် ဧဝံဂေလိဖြန့်ဝေသူများမှာ အောက်ခြေစစ်သည်များသာ ဖြစ်ကြသည်။ လုပ်ငန်းအားလုံးအနက် ၎င်းတို့၏အလုပ်မှာ အခက်ခဲဆုံးနှင့် အပင်ပန်းဆုံး ဖြစ်နိုင်သည်။ အဆုံးတွင် ဤလူတို့သည် စုံလင်အောင်ပြုခြင်းခံရမည် မခံရမည်ကို အသေအချာ မပြောနိုင်ပေ။ ၎င်းတို့အနေဖြင့် ဧဝံဂေလိဖြန့်ဝေခြင်းတာဝန်ကို ဤပုံစံအတိုင်း ထင်မြင်ယူဆသည်မှာ ၎င်းတို့၏အမှား ဟုတ်သလော။ ဧဝံဂေလိဖြန့်ဝေခြင်းဟူသည့် ဤမြင့်မြတ်သော တာဝန်နှင့် ဝတ္တရားကို အနိမ့်ကျဆုံးသော ငြီးငွေ့ဖွယ်အလုပ်အဖြစ် သဘောထားပြီး ယင်းကို အဆင့်အတန်းနှင့် အတန်းစားဟူသည့် ရာထူးအဆင့်ဆင့်တို့အနက် အနိမ့်ဆုံးအဆင့်၌ ထားရှိသောသူတို့ ရှိသ‌လော။ ၎င်းတို့က ဤတာဝန်ကို အထင်သေးကြပြီး ယင်းအား ထမ်းဆောင်သော သူတို့ကိုလည်း အထင်သေးကြသည်။ သို့ဆိုလျှင် ဤတာဝန်ကို လုပ်ဆောင်သောအခါ ၎င်းတို့သည် မည်သည့်ရှုထောင့် ပါရှိသနည်း။ (၎င်းတို့သည် ယင်းကို ယာယီအဖြစ် ရှုမြင်ကြပါသည်။) အခြားနောက်ထပ်ကော။ ၎င်းတို့သည် လူတစ်ဦးကို သိမ်းသွင်းရရှိသောအခါ ထိုအရာနှင့်ပတ်သက်၍ များစွာ မစဉ်းစားကြသည့်အပြင် မည်သူ့ကိုမျှ သိမ်းသွင်းရရှိနိုင်ခြင်း မရှိသောအခါ၌လည်း ဂရုမစိုက်ကြပေ။ ၎င်းတို့သည် ဧဝံဂေလိဖြန့်ဝေခြင်းကို သူတို့ကိုယ်ပိုင်အလုပ်၏ ကဏ္ဍတစ်ခုအဖြစ် သဘောမထားကြသည့်အပြင် ဤတာဝန်ကို ကောင်းစွာ ထမ်းဆောင်ရန် အစွမ်းကုန်အားထုတ်ကြိုးပမ်းမှု မပြုကြပေ။ ၎င်းတို့၏ စိတ်နှလုံးထဲတွင် ဧဝံဂေလိဖြန့်ဝေခြင်းတာဝန်ကို အထင်သေးကြသဖြင့် ဧဝံဂေလိဖြန့်ဝေရာ၌ ၎င်းတို့၏ လုပ်ငန်းရလဒ်မှာ မည်သည့်အရာဖြစ်မည်နည်း။ ၎င်းတို့သည် ဧဝံဂေလိဖြန့်ဝေခြင်းဖြစ်သည့် မိမိတို့၏တာဝန်ကို ဖြည့်ဆည်းရန်အလို့ငှာ သမ္မာတရား၏ သွင်ပြင်လက္ခဏာ အားလုံးဖြင့် မိမိတို့ကိုယ်ကို ပြင်ဆင်နိုင်သလော။ လူတို့ကို ပို၍ သိမ်းသွင်းရရှိရန်အလို့ငှာ ဧဝံဂေလိဖြန့်ဝေသောအခါ ၎င်းတို့တွေ့ရသည့် ပြဿနာအမျိုးမျိုးကို ဖြေရှင်းနိုင်ရန်အတွက် ၎င်းတို့သည် ဘုရားသခင်၏ နှုတ်ကပတ်တော်မှ ကောက်နုတ်ချက်များနှင့် ကျမ်းပိုဒ်များကို အလွတ်ကျက်မှတ်ပြီးလျှင် အတွေ့အကြုံဆိုင်ရာ သက်သေခံချက်အမျိုးမျိုးနှင့် မိမိတို့ကိုယ်ကို အကျွမ်းတဝင် ဖြစ်အောင် လုပ်ကြသလော။ (မလုပ်ကြပါ။) ဧဝံဂေလိဖြန့်ဝေရာတွင် လိုရာဆွဲတွေးသော သဘော‌ပေါက်နားလည်ခြင်းရှိပြီး အယူအဆများစွာ စွဲကိုင်ထားသော လူတို့က ၎င်းတို့ကို ခက်ခဲသော မေးခွန်းများ မေးမြန်းပါက ထိုသူတို့အား မည်ကဲ့သို့ ကိုင်တွယ်ဖြေရှင်းမည်နည်း။ (၎င်းတို့သည် ထိုသူတို့ကို လက်လျှော့ကြမည်ဖြစ်သည်။) ဤသည်မှာ သဘောထားတစ်မျိုး ဖြစ်သည်။ ၎င်းတို့က “ကျွန်ုပ်သည် ဧဝံဂေလိဖြန့်ဝေရာ၌ ဝိညာဉ်ရေးရာ သိနားလည်မှု ဘာမျှမရှိသည့် ထိုမျှအဓိပ္ပာယ်မဲ့သော လူတစ်ဦးနှင့် အဘယ့်ကြောင့် တွေ့ဆုံခဲ့ရသနည်း။ ကံဆိုးလိုက်လေခြင်း” ဟု ဆိုလျက် ဘုရားသခင်ကို ညည်းညူမည်လော။ ၎င်းတို့သည် ဧဝံဂေလိလက်ခံရန် အလားအလာရှိသူများအတွက် မေတ္တာမရှိသည့်အပြင် ဤလူစားမျိုးကို ဘုရားသခင် မကယ်တင်မည့်အရေးကို မျှော်လင့်ကြ၏။ ၎င်းတို့သည် ဤအကြောင်းအရာနှင့် ပတ်သက်၍ ဘုရားသခင်၏ ရည်ရွယ်ချက်များ အနည်းငယ်မျှ ထည့်တွက်စဉ်းစားဖို့ မဆိုထားဘိ၊ ဘုရားသခင်ထံ ဆုမတောင်းကြသည့်အပြင် ဘုရားသခင်၏ ရည်ရွယ်ချက်များကိုလည်း မရှာဖွေကြပေ။ ၎င်းတို့သည် ဧဝံဂေလိလက်ခံရန် အလားအလာရှိသူများကို ဇာတိပကတိ၏ နှစ်သက်မှုများအတိုင်း မည်ကဲ့သို့ ဆက်ဆံရမည်ကို ရွေးချယ်ပြီးလျှင် ပြဿနာမြောက်မြားစွာနှင့် လေးနက်သော အယူအဆများရှိသည့် လူတို့ကို ကြုံတွေ့ရသောအခါ ထိုသူတို့ကို လက်လျှော့ကြသည်။ ၎င်းတို့သည် အယူအဆအနည်းငယ်ရှိသော သို့မဟုတ် လုံးဝမရှိသော လူတို့ကိုသာ ဧဝံဂေလိဖြန့်ဝေရန် ရွေးချယ်ကြပြီး မည်သည့်အဖိုးအခမျှ မပေးလိုကြပေ။ ၎င်းတို့၏ ဝင့်ဝါမှု သို့မဟုတ် ဂုဏ်သိက္ခာကို၊ သို့မဟုတ် ၎င်းတို့၏ ကျော်ဇောမှု သို့မဟုတ် အဆင့်အတန်းကို တစ်စုံတစ်ခုက ထိခိုက်သည့်အခါတိုင်း၊ ဇာတိပကတိ၏ နှစ်သက်မှုများကို တစ်စုံတစ်ခုက ဆန့်ကျင်သည့်အခါတိုင်း သို့မဟုတ် ဇာတိပကတိ၏ ပျော်မွေ့ဖွယ်ရာများနှင့် ဆန့်ကျင်သည့်အခါတိုင်း မည်သည့်အရာကို လုပ်ဆောင်ရန် ၎င်းတို့ ရွေးချယ်ကြသနည်း။ လက်လျှော့ရန်၊ ထွက်ပြေးရန် ရွေးချယ်ကြပြီး၊ ဤတာဝန်ကို မဖြည့်ဆည်းဘဲ ငြင်းဆန်ရန် ရွေးချယ်ကြသည်။ တစ်ချိန်တည်းမှာပင် ၎င်းတို့သည် အတွင်းကျိတ် စိတ်နှလုံးထဲ၌ ဘုရားသခင်ကို “အယူအဆများစွာ ရှိသည့် ထိုမျှ အဓိပ္ပာယ်မရှိသော လူကို ကျွန်ုပ် အဘယ့်ကြောင့် တွေ့ဆုံခဲ့ရသနည်း။ ကျွန်ုပ်အား ဤအရာကို အဘယ့်ကြောင့် ခံစားကြုံတွေ့စေသနည်း။ ကျွန်ုပ်သည် မျက်နှာပျက်သွားရပြီ၊ အားထုတ်ကြိုးပမ်းမှုကို အလဟဿဖြစ်စေပြီးလျှင် မည်သူ့ကိုမျှ သိမ်းသွင်းရရှိနိုင်ခြင်း မရှိတော့ပြီ” ဟု ညည်းညူကြသည်။ ၎င်းတို့၏စိတ်နှလုံးသည် ဘုရားသခင်အား တိတ်တခိုး မကျေချမ်းမှုနှင့် ပြည့်နှက်နေသည်။ ထို့ကြောင့် ၎င်းတို့သည် ဧဝံဂေလိဖြန့်ဝေရမည့် တာဝန်ကို လက်မခံလိုကြသည့်အပြင် ဧဝံဂေလိဖြန့်ဝေခြင်းဟူသည့် ဝတ္တရားကို ဖြည့်ဆည်းရန် အလိုမရှိကြပေ။ ဧဝံဂေလိဖြန့်ဝေခြင်း တာဝန်အပေါ် ၎င်းတို့၏ သဘောထားများက ဤကဲ့သို့ဖြစ်နေပါက ၎င်းတို့သည် ဖယ်ရှားရှင်းလင်းခံရဖို့ မဝေးတော့ချေ။

ဧဝံဂေလိဖြန့်ဝေခြင်းဖြစ်စဉ်တွင် ဧဝံဂေလိဖြန့်ဝေသောသူ များစွာတို့သည် ၎င်းတို့၏အလုပ်ကို ဝတ်ကျေတမ်းကျေနှင့် အရေးမစိုက်သော သဘောထားဖြင့် ဆက်ဆံပြုမူကြသည်။ ၎င်းတို့သည် မည်သည့်အခါမျှ မပြောင်းလဲပေ။ ယင်းကို ဂရုတစိုက် အာရုံစိုက်မှုရှိသော၊ ဆင်ခြင်မြော်တွေးမှုရှိသော သဘောထားဖြင့်လည်းကောင်း၊ ဘုရားသခင်ကို ကြောက်စိတ်ဖြင့်လည်းကောင်း မည်သည့်အခါမျှ ဆက်ဆံပြုမူခြင်း မရှိပေ။ ထိုအစား ၎င်းတို့က “မည်သို့ပင်ဆိုစေ ကျွန်ုပ်၌ ယခုလက်ရှိတွင် မည်သည့်အလုပ်ကိုမျှ တာဝန်ယူလက်ခံထားခြင်းမရှိသဖြင့် မည်သည့်အရာကိုမဆို ကျွန်ုပ် ပြုလုပ်နိုင်သည်။ ဧဝံဂေလိအဖွဲ့က ပျော်စရာကောင်းမည့်ပုံ ပေါက်သောကြောင့် ကျွန်ုပ် ပါဝင်လိုက်မည်” ဟု စဉ်းစားကြသည်။ ထို့နောက် ၎င်းတို့သည် လိုက်ပါသွားပြီး ဧဝံဂေလိဖြန့်ဝေကြသည်။ အမှန်မှာမူ ၎င်းတို့သည် ဤဖြစ်စဉ်အတွက် အလွန်နည်းပါးသည့် ဖြည့်ဆည်းမှုကို ပြုလုပ်ကြသည်။ ၎င်းတို့သည် အချိန်အနည်းငယ်ယူပြီးလျှင် ခဏတစ်ဖြုတ် ခရီးထွက်ကြကာ၊ အဘယ်အဖိုးအခမျှ တကယ်မပေးကြပေ။ ၎င်းတို့၏ ဇာတိပကတိ နှစ်သက်မှုများ၊ ၎င်းတို့၏ ကိုယ်ပိုင်အယူအဆများနှင့် စိတ်ကူးစိတ်သန်းများအတိုင်း ဧဝံဂေလိကို အမြဲ ဟောပြောကြသည်။ သမ္မာတရား စည်းမျဉ်းများကို နည်းနည်းလေးမျှ လုံးဝ မလိုက်လျှောက်ကြပေ။ ချမ်းသာကြွယ်ဝသူများနှင့် ငွေရှိသောလူတို့ကို ဟောပြောလိုပြီး ဆင်းရဲသားများကို မဟောပြောလိုသော လူများစွာရှိသည်။ ၎င်းတို့သည် ချောမောလှပသော လူတို့ကို ဟောပြောလိုပြီး သာမန်ရုပ်ရည်ရှိသော လူတို့ကို မဟောပြောလိုကြပေ။ ၎င်းတို့နှင့် အဆင်ပြေသော လူတို့ကို ဟောပြောလိုပြီး ၎င်းတို့နှင့် မဆင်မပြေသော လူတို့ကို မဟောပြောလိုကြပေ။ အယူအဆ အနည်းငယ်ရှိသော လူတို့ကို ဟောပြောလိုပြီး အယူအဆ‌ မြောက်မြားစွာရှိသောသူတို့ကို မဟောပြောလိုကြပေ။ ဧဝံဂေလိဆောင်ကြဉ်းရန် လွယ်ကူသောလူများ၊ စကားများစွာ နားထောင်စရာမလိုဘဲ ဧဝံဂေလိတရားကို လက်ခံမည့်လူများကို ဟောပြောလိုကြသည်။ ပင်ပန်းနွမ်းနယ်လောက်အောင် စကားများစွာ ပြောစရာ လိုအပ်ပါက လူတို့ကို မဟောပြောလိုကြပေ။ ဥပမာဆိုရလျှင် အမျိုးသမီးတစ်ဦးသည် ဧဝံဂေလိဖြန့်‌ဝေနေပြီး ချမ်းသာသောမိသားစုမှဖြစ်ကာ အိမ်နှင့်ကား ပိုင်ဆိုင်သည့်၊ မိဘများက အလုပ်အကိုင်ကောင်းများ ရှိသည့်၊ တစ်ဦးတည်းသောသား ဖြစ်ကာ ရုပ်ရည်ချောမောသည့် အမျိုးသားတစ်ဦးကို တွေ့ဆုံသည်ဆိုပါစို့။ သူသည် ထိုသူ့ကို လက်ထပ်နိုင်လျှင် ချမ်းသာကြွယ်ဝသော ဘဝတစ်ခုကို နေထိုင်နိုင်လိမ့်မည်ဟု စဉ်းစားသောကြောင့် ထိုသူက လက်ခံလျှင် အလွန်ကောင်းမည်ဟု တွေးလျက် သူ့ကို ဧဝံဂေလိ ဟောကြားလိုသည်။ အခြားသောလူအချို့က ဤသူသည် သမ္မာတရားကို ရှာဖွေသူမဟုတ်၊ ဟောပြော၍ရမည့် သူတစ်ဦးမဟုတ်ဟု ဆိုလျက် သူ့ကိုဟန့်တားရန် ကြိုးစားလေသည်။ သို့သော် သူက “ကျွန်ုပ်တို့သည် သမ္မာတရားကို ပို၍မိတ်သဟာယပြုလျှင် သူသည် လက်ခံလာနိုင်ဖွယ်ရှိသည်။ ထိုသို့သော လူကောင်းတစ်ဦးကို ဧဝံဂေလိမဆောင်ကြဉ်းဘဲ သူ့ကို မကယ်တင်ပါက ဘုရားသခင်၏ ရည်ရွယ်ချက်များနှင့် ဆန့်ကျင်မည် မဟုတ်လော” ဟု ဆို၏။ အမှန်တွင် သူ၌ ကိုယ်ပိုင်ရည်ရွယ်ချက် ရှိလေသည်။ သူသည် ထိုသူအား ဘုရားသခင်၏ ရှေ့မှောက်သို့ ခေါ်ဆောင်လာဖို့အလို့ငှာ သိမ်းသွင်းရရှိဖို့ ကြိုးစားနေခြင်း မဟုတ်ဘဲ မိမိကိုယ်ကို ကြော်ငြာပြီး အစွံထုတ်လိုခြင်း ဖြစ်သည်။ များစွာ ဈေးကွက်တင်ပြီး နောက်ဆုံးတွင် သူလိုက်နေသည့်အရာကို ရသွားပြီး သူ၏ပန်းတိုင်အတွက် ထိုသူနှင့် ချစ်သံယောဇဉ်တစ်ခုကို ပုံဖော်နိုင်ခဲ့သည်။ ဤတွင် ပြဿနာမှာ အဘယ်နည်း။ သူပြုလုပ်သမျှတွင် ကိုယ်ပိုင်အကြောင်းရင်းများ ရှိကာ ယင်းက သမ္မာတရားစည်းမျဉ်းကို ချိုးဖောက်လေသည်။ အဆုံးတွင် သူသည် ထိုသူ့ထံ ဧဝံဂေလိတရား “ဆောင်ကြဉ်း” ဖို့အတွက် နည်းလမ်းအမျိုးမျိုးကို အသုံးပြုပြီး “ကျွန်ုပ်၏ ဧဝံဂေလိဖြန့်ဝေခြင်းအလုပ်၌ အကြီးမားဆုံး အောင်မြင်မှုမှာ ထိုမျှတူညီသော စိတ်ဓာတ်တစ်ခုကို တွေ့ရှိခြင်းဖြစ်သည်။ ဤသည်မှာ ဘုရားသခင်ထံမှ ကျွန်ုပ်လက်ခံရမည့် အရာတစ်ခုဖြစ်သည်။ လက်ထပ်ထိမ်းမြားခြင်းကို ဘုရားသခင် စီမံသည်။ ဤလူကို ကျွန်ုပ်တွေ့ဆုံပြီး လက်ထပ်ခဲ့သည်မှာ ဘုရားသခင်၏ စီမံခန့်ခွဲမှု လုံးလုံးဖြစ်သည်။ ဤသည်မှာ ဘုရားသခင်၏ မျက်နှာသာပေးခြင်းနှင့် ကောင်းချီးမင်္ဂလာ ဖြစ်သည်” ဟု ဆိုလျက် ထိုသူ့ကို လက်ထပ်လိုက်တော့သည်။ သူသည် ဆက်လက်၍ မိသားစုလေးတစ်ခုကို တည်ဆောက်ပြီး ပျော်ရွှင်စရာ ဘဝတစ်ခုဖြင့် နေထိုင်သွားတော့သည်။ သူသည် ဧဝံဂေလိ ဖြန့်ဝေနိုင်သေးသလော။ (မဖြန့်ဝေနိုင်တော့ပါ။) တစ်နှစ်နှစ်နှစ်ကြာပြီးနောက် သူသည် စိတ်ကြည်သောအခါ ရံဖန်ရံခါ သွား၍ ဧဝံဂေလိဖြန့်ဝေသော်လည်း မိသားစုဘဝ၌သာ အများဆုံးအချိန်ကုန်ပြီး သူ၏စိတ်နှလုံးမှာ တဖြည်းဖြည်းနှင့် ဗလာဖြစ်သွားသည်။ နောက်ဆုံးတွင် မိသားစုဘဝဟူသည် အိုးခွက်ပန်းကန်၊ စားသောက်ခြင်း၊ ဆော့ကစားခြင်းနှင့် ဆူညံပွက်ခြင်းသာလျှင် ဖြစ်ကြောင်း သူသဘောပေါက်လေသည်။ ယင်းတို့အားလုံးမှာ အဓိပ္ပာယ်ကင်းမဲ့သည်ဟု ခံစားရတော့သည်။ ပြန်လည်စဉ်းစားရင်း သူ့ကိုယ်သူ တွေးဆပြီး ဆင်ခြင်စဉ်းစားမိသည်မှာ “ဘုရားသခင်၌ ယုံကြည်ခြင်းမှာ အဓိပ္ပာယ်ရှိနေဆဲ ဖြစ်သည်။ နောက်ကြောင်းပြန်ပြီး ယုံကြည်ခြင်းကို ပြန်ဖော်ကာ ဧဝံဂေလိကို ဆက်၍ဖြန့်ဝေပါရစေ” ဟူ၍ဖြစ်သည်။ အဆုံးတွင် သူသည် သူ၏အတွေ့အကြုံများကို ဟိတ်ကြီးဟန်ကြီး ပုံစံဖြင့် ပြောပြကာ “လူကို ဘုရားသခင်က ဖန်ဆင်းခဲ့သောကြောင့် သူသည် ဘုရားသခင်ကို စွန့်ခွာ၍ မဖြစ်ပေ။ လူသည် ဘုရားသခင်မပါဘဲ အသက်မရှင်နိုင်ပေ။ ငါးတစ်ကောင်သည် ရေမပါလျှင် သေရမည်ဖြစ်သကဲ့သို့ လူက ဘုရားကို စွန့်ခွာပါက ထိုသူသည် အသက်တာထဲ၌ ရှေ့ဆက်ရမည့်လမ်း မရှိတော့မည်မှာ ဧကန်မုချဖြစ်၏။ ဤအတွက်ကြောင့် ကျွန်ုပ်ပြန်လှည့်လာရခြင်း ဖြစ်သည်။ ယင်းသည် ဘုရားသခင်က ကျွန်ုပ်ကို ခေါ်ဆောင်သောကြောင့် ဖြစ်၏” ဟု ဆိုလေသည်။ လုံးလုံး အရှက်ကင်းမဲ့ခြင်းပါတကား။ ပြန်လှည့်လာပြီးနောက် သူသည် သူ့တာဝန်ကို ထမ်းဆောင်မည်ဟု တောင်းဆိုလျက် “ကျွန်ုပ်သည် မိမိ၏တာဝန်ကို မလုပ်ဆောင်ပါက အလွန် အနှစ်သာရကင်းမဲ့၏။ လူတိုင်းက မိမိ၏တာဝန်ကို လုပ်ဆောင်ရမည်” ဟု ဆိုလေသည်။ သမ္မာတရားကို လက်တွေ့မလုပ်ဆောင်သည့်အပြင် သမ္မာတရားအား ချစ်မြတ်နိုးခြင်းမရှိသော လူတို့၏ စကားများက ယင်းတို့ကိုကြားရသော သူတို့ကို စက်ဆုပ်ရွံရှာစေသည်။ သင်သည် ဘုရားသခင်ကို မစွန့်ခွာနိုင်ဟု ဆိုသည်၊ သို့ဆိုလျှင် ဘုရားက သင့်အား အလိုရှိမရှိဟူသည်ကို သူ့အား အဘယ့်ကြောင့် မမေးသနည်း။ သင်သည် တာဝန်ကိုထမ်းဆောင်ခြင်း ဖြစ်စဉ်၌ လက်တွဲဖော်ရှာတွေ့ခဲ့ပြီးနောက် သင့်တာဝန်ကို ချထားပြီး ထွက်ပြေးသွားခဲ့သည်။ ဘုရားသခင်က ဤအရာကို လိုက်လျောခြင်း ရှိမရှိကိုလည်းကောင်း၊ သူ၏ သဘောထားကို သိရှိရရန်အတွက်လည်းကောင်း သူ့ကို အဘယ့်ကြောင့် မမေးခဲ့သနည်း။ သင်သည် သင်၏တာဝန်များကို ဖြည့်ဆည်းခဲ့သလော။ သင့်အား ဘုရားသခင်ပေးအပ်ခဲ့သော တာဝန်ပေးစေခိုင်းချက်ကို သင် ဖြည့်ဆည်းခဲ့သလော။ သင်သည် ဘုရားသခင်ကို ဘုရားသခင်အဖြစ် သဘောထားခဲ့သလော။ သင်သည် သင့်တာဝန်ကို သင့်တာဝန်အဖြစ် ရှုမြင်ခဲ့သလော။ ဤမေးခွန်းများ အားလုံးအတွက် အဖြေမှာ ထိုသို့မပြုခဲ့ဟူသည်ပင်။ ဘုရားသခင်သည် သင့်အတွက် မည်သည့်အရာဖြစ်သနည်း။ သူသည် လမ်းဘေးက သင်တွေ့ဆုံခဲ့သော သူငယ်ချင်းတစ်ဦးပင်။ သူ့ကို သင်ကြိုဆိုနှုတ်ဆက်ပြီးနောက် ချက်ချင်းပင် သူငယ်ချင်း ဖြစ်ကြပြီဟု သင်ထင်သည်။ သင့်အကျိုးစီးပွားအတွက် အသုံးတည့်ပါက သူနှင့်အတူ ဆက်တွဲသွားသော်လည်း သင့်အကျိုးကျေးဇူးအတွက် မဟုတ်ပါက သင်လမ်းခွဲသည်။ သို့သော် သူ့ကို သင်အလိုရှိသောအခါ သူ့ကို သတိရပြန်သည်။ ဤသည်မှာ သင်ထားရှိသည့် ဆက်ဆံရေးမျိုးပင် ဖြစ်၏။ သင်သည် ဘုရားသခင်ကို တစ်ချိန်က သိကျွမ်းခဲ့သည့် သူငယ်ချင်းတစ်ဦးအဖြစ် မှတ်ယူပါက ဘုရားသခင်က သင့်ကို မည်သို့ထင်မည်နည်း။ သင့်ကို ဘုရားသခင် မည်သို့ ဆက်ဆံမည်နည်း။ သင်သည် ဝမ်းနည်းနေပြီး သင်၏နေ့ရက်များက အနှစ်မဲ့နေသောကြောင့် ဘုရားသခင်ကို သင်အလိုရှိသည်။ သင်သည် ပြန်လှည့်လာပြီး သင့်တာဝန်ကို ထမ်းဆောင်လိုသည်။ ဘုရားသခင်က သင့်အား တာဝန်တစ်ခုကို ထိုသို့ သာမန်ကာလျှံကာ ပေးမည်လော။ (ပေးမည်မဟုတ်ပါ။) အဘယ့်ကြောင့် မပေးမည်နည်း။ သင်သည် မထိုက်တန်ပါချေ။ ဤကဲ့သို့သော လူတို့သည် ဘုရားသခင်၌ ယုံကြည်လာပြီးပြီးချင်း ၎င်းတို့၏ တာဝန်များကို ထမ်းဆောင်နိုင်သော်လည်း တာဝန်များကို မပြီးမြောက်မီ မည်သည့်သတိပေးချက်မျှမရှိဘဲ ဘုရားသခင်ကို စွန့်ပစ်မည်ဖြစ်ကာ မိမိတို့၏ ရာထူးနေရာများကို ချန်ရစ်ထားပြီး မိမိတို့၏အလုပ်ကို စွန့်ခွာသွားမည်ဖြစ်သည်။ ဤအရာကို ဘုရားသခင်က မည်သို့ရှုမြင်သနည်း။ ဤအပြုအမူ၏ သဘာဝမှာ အဘယ်နည်း။ (သစ္စာဖောက်ဖျက်ခြင်း ဖြစ်သည်။) သစ္စာဖောက်ဖျက်ခြင်းမှာ သေးငယ်သောကိစ္စ မဟုတ်ချေ။ ထိုသို့သောလူတို့သည် ထွက်ပြေးသူများပင်။ ထွက်ပြေးသူများက မိမိတို့၏တာဝန်ကို မည်သို့ထမ်းဆောင်သနည်း။ ၎င်းတို့သည် တာဝန်ထမ်းဆောင်ခြင်းဟူသည့် ခေါင်းစဉ်အောက်တွင် ၎င်းတို့၏ ကိုယ်ကျိုးကိုသာ ရှာဖွေကြသည်။ ၎င်းတို့သည် မိမိတို့၏ တာဝန်များကို ထမ်းဆောင်ဖို့ဟူသည့် မူလရည်မှန်းချက်ကို ချိုးဖောက်ရင်း မိမိတို့၏ကိုယ်ပိုင် အနာဂတ်နှင့် အသက်မွေးမှုကို ကာကွယ်ရန်အတွက် အစီအစဉ်များ ရေးဆွဲကြသည်။ နောက်ဆုံးတွင် မိမိတို့၏တာဝန်ကို ထမ်းဆောင်နေစဉ်အတွင်း ထွက်ပြေးသွားကြကာ မိမိတို့ကိုယ်ကို ထွက်ပြေးသူများ ဖြစ်စေကြသည်။ ထိုသို့သောလူတစ်ဦးသည် ဘုရားသခင်အဖို့ ရိုးသားမှန်ကန်သော စိတ်နှလုံးဖြင့် မိမိကိုယ်ကို အသုံးမခံကြပေ။ ထိုအစား ၎င်းတို့၌ ၎င်းတို့၏တစ်ကိုယ်ရေ ရည်မှန်းချက်များနှင့် ရည်ရွယ်ချက်များရှိပြီး ဘုရားသခင်ကို လှည့်စားရန် ကြိုးစားကာ၊ နောက်ဆုံးတွင် မိမိတို့၏ ဇာတိရုပ်အမှန်ကို ထုတ်ဖော်ကြသည်။ ဤလူတို့သည် ဘုရားသခင်ကို သစ္စာဖောက်သောသူများ မဟုတ်သလော။ လူအချို့က “ဘုရားသခင်၏အိမ်တော်၌ ဝင်ထွက်သွားလာဖို့ရန် လွတ်လပ်မှုမရှိသလော” ဟု ဆိုကြသည်။ ဝင်ထွက်သွားလာဖို့ရန် လွတ်လပ်မှုရှိသည်မှာ မှန်သော်လည်း လူတစ်ဦးသည် ဘုရားသခင်၏အိမ်တော်သို့ ဝင်ရောက်သောအခါ စစ်ဆေးခြင်းခံရမည်။ သင်သည် ဘုရားသခင်၏ အိမ်တော်ကို လွတ်လပ်စွာ စွန့်ခွာနိုင်ပြီး သင့်ကို မည်သူမျှ မတားဆီးပေ။ သို့ရာတွင် ဘုရားသခင်၏အိမ်တော်သို့ ပြန်လှည့်လာလိုပါက သိပ်မလွယ်ကူချေ။ သင်၏နောင်တရခြင်းသည် စစ်မှန်ကြောင်း သက်သေပြရန် အဆင့်အားလုံးရှိ အသင်းတော်၏ ခေါင်းဆောင်များနှင့် အမှုဆောင်များ၏ စစ်ကြောခြင်းနှင့် စစ်ဆေးခြင်းကို ခံရမည်။ ထိုမှသာ သင့်ကို လက်ခံမည်ဖြစ်သည်။ ထို့အတွက်ကြောင့် ထွက်သွားရန် လွယ်ကူသော်လည်း ပြန်ဝင်ရန် ခက်ခဲလေသည်။ လူအချို့သည် ဧဝံဂေလိဖြန့်ဝေရသည်ကို အလွန်ခက်ခဲသည်ကို သိရှိရပြီး လွန်စွာ ဒုက္ခခံစားကြရသဖြင့် ၎င်းတို့၏ ဝန်ထုပ်များကို ပစ်ချကာ ထွက်ပြေးသွားကြသည်ဟု ငါကြားသိခဲ့ရသည်။ ဤတွင် ပြဿနာမှာ အဘယ်နည်း။ ၎င်းတို့က ထွက်ပြေးသူများ ဖြစ်ကြခြင်းပင်။ ဧဝံဂေလိဖြန့်ဝေခြင်း၌ လုပ်ဆောင်သောအခါ အရေးကြီးဆုံးမှာ အဘယ်နည်း။ ဧဝံဂေလိဖြန့်ဝေသူတိုင်း၊ အထူးသဖြင့် အရေးကြီးသော ရာထူးနေရာအတွက် တာဝန်ရှိသောလူများသည် ဘုရားသခင်၏အမြင်၌ အရေးကြီးသော အခန်းကဏ္ဍရှိသည်။ သင်သည် ဧဝံဂေလိတရား ဖြန့်ဝေခြင်းအလုပ်တွင် အရေးပါသော အခန်းကဏ္ဍမှ ပါဝင်ပြီး ဘုရားသခင်၏ ခွင့်ပြုချက်မရှိဘဲ မိမိ၏နေရာကို စွန့်ခွာကာ တာဝန်ကို ပစ်ပြေးမည်ဆိုလျှင် ထိုထက်ကြီးမားသော ပြစ်မှားခြင်း မရှိတော့ပေ။ယင်းသည် ဘုရားသခင်ကို သစ္စာဖောက်ဖျက်သည့် လုပ်ရပ်တစ်ခုအဖြစ် ယူဆရမည် မဟုတ်လော။ (ဟုတ်ပါသည်။) သို့ဆိုလျှင် သင်တို့၏အမြင်တွင် ဘုရားသခင်သည် ထွက်ပြေးသူများကို မည်ကဲ့သို့ သဘောထားသင့်သနည်း။ (၎င်းတို့ကို ဘေးဖယ်ထားသင့်သည်။) ဘေးဖယ်ခံရခြင်းသည် လျစ်လျူရှုခံရခြင်းကို ဆိုလိုကာ သင်၏စိတ်ကြိုက်ပြုလုပ်ရန် ချန်ရစ်ထားခြင်းဖြစ်သည်။ ဘေးဖယ်ထားခြင်း ခံရသောသူတို့သည် နောင်တရပါက ၎င်းတို့၏ သဘောထားသည် အလုံအလောက် နောင်တရကြောင်း ဘုရားသခင်က တွေ့မြင်ပြီး ၎င်းတို့ကို ပြန်လာစေချင်ဦးမည်မှာ ဖြစ်နိုင်သည်။ သို့သော် မိမိတို့၏တာဝန်ကို လမ်းခုလတ်တွင် ပစ်ထားသောသူတို့နှင့် ဤသို့သောသူတို့ အ‌ပေါ်၌သာလျှင် ဘုရားသခင်သည် ဤသဘောထား မရှိပေ။ ဘုရားသခင်သည် ထိုသို့သောလူတို့ကို မည်သို့ ပြုမူဆက်ဆံသနည်း။ (ဘုရားသခင်သည် ၎င်းတို့ကို မကယ်တင်ပေ။ ၎င်းတို့ကို စက်ဆုပ်ရွံရှာပြီး ပစ်ပစ်ခါခါငြင်းသည်။) ယင်းမှာ လုံးဝ မှန်ကန်ပေသည်။ တိတိကျကျ ပြောရလျှင် အရေးကြီးသော တာဝန်တစ်ခုကို ထမ်းဆောင်ရသော သူတို့ကို ဘုရားသခင်မှ တာဝန်ပေးစေခိုင်းထားခြင်းဖြစ်ပြီး သူတို့သည် မိမိတို့၏ တာဝန်ကို ထမ်းဆောင်နေစဉ်အတွင်း ယင်းကို လမ်းခုလတ်တွင် စွန့်လွှတ်ပြီး မိမိတို့၏ နေရာကို စွန့်ခွာသွားပါက ၎င်းတို့ ယခင် သို့မဟုတ် နောက်ပိုင်း၌ အဘယ်မျှ ကောင်းစွာ လုပ်ဆောင်ခဲ့ပါစေ၊ ဘုရားသခင်အတွက်မှာမူ ၎င်းတို့သည် သူ့ကို သစ္စာဖောက်သွားခဲ့သော လူတို့ဖြစ်ကြပြီး ၎င်းတို့ကို တာဝန်ထမ်းဆောင်ဖို့ အခွင့်အရေး မည်သည့်အခါမျှ နောက်ထပ် ပေးတော့မည်မဟုတ်ပေ။ နောက်ထပ်အခွင့်အရေး မပေးတော့ ဆိုသည်မှာ မည်သည့်အရာကို ဆိုလိုသနည်း။ သင်က “ကျွန်ုပ်သည် အလွန်ပင် နောင်တရသည်။ ဘုရားသခင်ကို ကျွန်ုပ် အကြွေးတင်သွားပြီဖြစ်သည်။ ထိုစဉ်က ထိုသို့သော ရွေးချယ်မှုကို ကျွန်ုပ် မပြုလုပ်ခဲ့သင့်ပါ။ ထိုအချိန်က ကျွန်ုပ်၏စိတ်သည် ဝေဝါးနေခဲ့ပြီး ယခုအခါ ကျွန်ုပ် နောင်တရနေပါသည်။ ကျွန်ုပ်၏ ပံ့ပိုးမှုများဖြင့် နောင်တရရန်နှင့် ကျွန်ုပ်၏ အမှားများကို ပြန်လည်ပေးဆပ်ရန် အခွင့်အရေး ရရှိစေခြင်းအလို့ငှာ ကျွန်ုပ်၏ တာဝန်ကို ထမ်းဆောင်ဖို့ နောက်တစ်ကြိမ် အခွင့်အရေးပေးပါမည့်အကြောင်း ဘုရားသခင်အား ကျွန်ုပ် တောင်းပန်ပါသည်” ဟု ဆိုလျှင် ဘုရားသခင်သည် ဤကိစ္စကို မည်သို့ ကိုင်တွယ်ဖြေရှင်းတော်မူမည်နည်း” ဟု ဆိုလျှင် ဘုရားသခင်သည် ဤကိစ္စကို မည်ကဲ့သို့ ကိုင်တွယ်ဖြေရှင်းမည်နည်း။ သင်၌ အခွင့်အရေးမရှိဟု ဘုရားသခင်ဆိုသည့်အတိုင်း သူသည် သင့်ကို နောက်ထပ် မည်သည့်အခါမျှ ဂရုပြုမည်မဟုတ်ပေ။ ဤသည်မှာ ထွက်ပြေးသူများအပေါ် ဘုရားသခင်၏ သဘောထားဖြစ်၏။ သာမန်ပြစ်မှားခြင်းများကို ကျူးလွန်သော လူတို့ကို ကိုင်တွယ်ဖြေရှင်းသည့်အခါ ဘုရားသခင်က ယင်းသည် တဒင်္ဂ ပြစ်မှားခြင်းဖြစ်သည်၊ သို့မဟုတ် ယင်းသည် ဖီလာဆန့်ကျင်သော ပတ်ဝန်းကျင်၊ သေးငယ်သော ဝိညာဉ်ရင့်ကျက်မှု၊ သမ္မာတရားအား သိနားလည်ခြင်းကင်းမဲ့မှု၊ သို့မဟုတ် ထိုသို့သော အခြားအကြောင်းရင်းတစ်ခုခုကြောင့် ဖြစ်သည်ဟု ဆိုကောင်းဆိုမည်။ ဤသို့ဖြစ်လျှင် ဘုရားသခင်သည် ၎င်းတို့ကို နောင်တရရန် အခွင့်အရေး ပေးကောင်းပေးမည်။ သို့ရာတွင် ထွက်ပြေးသူများအတွက်မူကား ဘုရားသခင်သည် ဒုတိယအခွင့်အရေး မပေးပါချေ။ လူတချို့က “ဘုရားသခင်သည် ဒုတိယအခွင့်အရေး မပေးဟူသည်မှာ မည်သည့်အရာကို ဆိုလိုသနည်း။ ထိုသူတို့သည် မိမိတို့၏ တာဝန်ကို ထမ်းဆောင်လိုလျှင် ဘုရားသခင်က ဤအရာကို ခွင့်မပြုဘဲ နေရမည်လော” ဟု ဆိုကြသည်။ သင်သည် သင့်တာဝန်ကို ဖြည့်ဆည်းနိုင်သည်၊ ဧဝံဂေလိတရားဟောနိုင်သည်၊ တရားဒေသနာများကို နားထောင်ပြီး အသင်းတော်၌လည်း ပါဝင်နိုင်သည်။ အသင်းတော်က သင့်နာမည်ကို အသင်းသားစာရင်းထဲမှ ဖယ်ရှားမည် မဟုတ်သော်လည်း ဘုရားသခင်အနေဖြင့် သင်သည် သင်၏တာဝန်ကို မည်သို့ထမ်းဆောင်ပြီး မည်သို့နောင်တရသည်ဖြစ်စေ သူ့အတွက် သင် အလုပ်လုပ်ပေးနေလင့်ကစား ဘုရားသခင် သင့်ကို အလိုမရှိသကဲ့သို့ သဘောကျမည်လည်း မဟုတ်ပေ။ ဤသည်မှာ ဘုရားသခင်၏ သဘောထားဖြစ်၏။ လူအချို့က ဤကိစ္စရပ်ကို နားမလည်နိုင်ဘဲ “ဘုရားသခင်သည် ဤကဲ့သို့သော လူစားမျိုးကို ကိုင်တွယ်ဖြေရှင်းရာတွင် အဘယ့်ကြောင့် လွန်စွာ အကြင်နာကင်းမဲ့ပြီး ပြတ်သားရသနည်း” ဟု ဆိုကြရန် ဖြစ်နိုင်ချေရှိသည်။ လူသည် ဤကိစ္စကို နားလည်စရာ မလိုအပ်ပေ။ ဤသည်မှာ ဘုရားသခင်၏ စိတ်သဘောထား ဖြစ်သည်။ ဤသည်မှာ ဘုရားသခင်၏ သဘောထားဖြစ်သည်။ သင်သည် ကြိုက်သလို ထင်နိုင်သည်။ ဘုရားသခင်၌ ဆုံးဖြတ်ရန် အခွင့်အာဏာရှိ၏။ သူသည် ဤပုံစံအတိုင်း ပြုမူလုပ်ဆောင်ရန်နှင့် ဤကိစ္စကို ဤကဲ့သို့ ကိုင်တွယ်ဖြေရှင်းရန် အခွင့်အာဏာရှိ၏။ လူတစ်ဦးတလေသည် မည်သည့်အရာကို လုပ်ဆောင်နိုင်မည်နည်း။ လူတို့က ကန့်ကွက်နိုင်သလော။ အစကတည်းက မှန်သောလမ်းကြောင်းကို မလိုက်လျှောက်ဖို့၊ ဘုရားသခင်ကို သစ္စာဖောက်ပြီး ထွက်ပြေးသူတစ်ဦး ဖြစ်လာဖို့ သင့်ကို မည်သူပြောခဲ့သနည်း။ ဧဝံဂေလိဖြန့်ဝေခြင်းအလုပ်ကို လူတစ်ဦးတည်းဖြင့် မပြီးမြောက်နိုင်၊ လူများစွာ လိုအပ်သည်။ သင်သည် သင့်တာဝန်ကို မထမ်းဆောင်နိုင်လျှင် ဘုရားသခင်က ထမ်းဆောင်နိုင်သော အခြားလူကို ရွေးချယ်လိမ့်မည်။ အကယ်၍ သင်သည် ပူးပေါင်းဆောင်ရွက်ခြင်း မရှိသည့်အပြင် သင့်တာဝန်ကို မထမ်းဆောင်ပါက ယင်းက သင်သည် မျက်စိကန်းနေကြောင်း သက်သေပြသည်။ ယင်းက သင်သည် နားဝေတိမ်တောင် ဖြစ်နေပြီး မိုက်မဲနေကြောင်း သက်သေပြသည်။ ဤသည်မှာ ကောင်းချီးမင်္ဂလာဖြစ်သည်ကို သင်မသိသောကြောင့် သင်သည် ဤကောင်းချီးကို ရရှိမည်မဟုတ်ပေ။ သင် သွားသာသွားသင့်ပြီ။ သင်သည် ထွက်သွားသော်လည်း ခဏကြာပြီးနောက် ပြန်လာပါက သင့်ကို ဘုရားသခင် အလိုရှိနေသေးမည်လော။ ရှိမည် မဟုတ်တော့ပေ၊ ဘုရားသခင်က ဂရုမစိုက်တော့ချေ။ ဤသည်မှာ ထွက်ပြေးသူများအပေါ်၌သာလျှင် ဘုရားသခင် ထားရှိသော သဘောထားဖြစ်သည်။ လူအချို့က “ကျွန်ုပ်သည် ပြန်လာပြီး မိမိ၏တာဝန်ကို ထမ်းဆောင်ပြီးနောက် သန့်ရှင်းသော ဝိညာဉ်တော်၏ ဉာဏ်အလင်းပေးခြင်းကို ခံရသည်” ဟု ပြောကြသည်။ သင်သည် ပထမဆုံးအကြိမ် တာဝန်ထမ်းဆောင်နေခဲ့သည့် အချိန်က ခွင့်မရှိဘဲ ထွက်ပြေးသွားခဲ့သည့်အပြင် သန့်ရှင်းသောဝိညာဉ်တော်က သင့်ကို မတားဆီးခဲ့ပေ။ ယခုတွင်မူ သင်သည် ပြန်ရောက်နေသည်ဖြစ်၍ သန့်ရှင်းသောဝိညာဉ်တော်က သင့်ကို ဉာဏ်အလင်း ပေးနိုင်သေးသလော။ သင်၏ စိတ်ကူးယဉ်ခံစားချက်များမှနေ၍ ရေးကြီးခွင်ကျယ် လုပ်မနေနှင့်။ ဘုရားသခင်သည် သူ၏ဆန္ဒနှင့် ဆန့်ကျင်၍ မည်သည့်အရာကိုမျှ ပြုလုပ်မည် မဟုတ်ဘဲ၊ သူ၌ အယောက်စီတိုင်းကို ကိုင်တွယ်ဖြေရှင်းရာ၌ စည်းမျဉ်းများရှိသည်။ ဤတွင် လူတို့အတွက် သတိပေးချက်မှာ အဘယ်နည်း။ သင်သည် သင့်တာဝန်၌ မဆုတ်မနစ်ကြိုးစားရမည်၊ သင်၏ရပ်တည်ချက်ကို ထိန်းသိမ်းထားပြီးလျှင် သင်၏တာဝန်များကို ဖြည့်ဆည်းရမည်။ ထိုသို့ ထွက်ပြေးသူများအပေါ် ဘုရားသခင်၏ သဘောထားက ပြင်းထန်လွန်းသလော။ (မပြင်းထန်လွန်းပါ။) အဘယ်ကြောင့် မပြင်းထန်လွန်းဟု ပြောသနည်း။ ဤအရာက မပြင်းထန်လွန်းဟု သင်တို့ မည်သို့နားလည်သနည်း။ လူတစ်ဦးသည် မည်သည့်တာဝန်ကို ထမ်းဆောင်သည်ဖြစ်စေ လက်ရှိကာလတွင် လူတစ်ဦးစီလုပ်‌ဆောင်သည့် တာဝန်တစ်ခုစီ၌ ဘုရားသခင် စီမံထားသည့်အရာနှင့် ဆက်စပ်မှုရှိသလော။ ယင်းတို့မှာ နီးကပ်စွာ ဆက်စပ်နေသည်။ ယင်းကို ဤပုံစံအတိုင်းကြည့်ပါက သင်သည် သင့်တာဝန်ကို ထမ်းဆောင်နိုင်လျှင် ယင်းသည် ဘုရားသခင်က အလုပ်များစွာကို လုပ်ဆောင်ပြီးပြီဟု ဆိုလိုသလော။ ဘုရားသခင်သည် သင့်အား ကမ္ဘာကြီးကို ဖန်ဆင်းခဲ့ကတည်းက ကြိုတင်ပြဋ္ဌာန်းထားပြီဖြစ်သည်။ သူသည် သင်မွေးဖွားမည့် ခေတ်နှင့် ကာလ၊ သင်မွေးဖွားလာမည့် မိသားစုမျိုး၊ သင့်မိသားစုက သင့်အပေါ်ထားရှိသည့် လွှမ်းမိုးမှု၊ ဘုရားသခင်က သင်ထမ်းဆောင်ရန် သတ်မှတ်သည့်တာဝန်နှင့် သင့်အနေဖြင့် လေ့လာရန် ကြိုတင်၍ ခွင့်ပြုထားသည့်အရာများကို ကြိုတင်ပြဋ္ဌာန်းထားပြီဖြစ်သည်။ သာဓကအားဖြင့် သင်သည် နိုင်ငံခြားဘာသာစကားတစ်ခုကို လေ့လာပြီး ဤအစွမ်းအစ၊ ဤပါရမီကို ပိုင်ဆိုင်ပါက ယခု သင်သည် သင့်တာဝန်ကို အောင်မြင်စွာ ထမ်းဆောင်ရန် အခွင့်ရှိသည်။ ဘုရားသခင်သည် ပြင်ဆင်မှုတွင် အလုပ်များစွာကို ပြုလုပ်ထားပြီး ဖြစ်သည်။ ဘုရားသခင်သည် ထိုသို့သော ပြင်ဆင်မှုများကို မည်သည့်ရည်ရွယ်ချက်ဖြင့် ပြုလုပ်သနည်း။ ယင်းမှာ သင်သည် လူပုံအလယ်တွင် ထင်ပေါ်နိုင်ရန်အတွက် ဖြစ်သလော။ ယင်းမှာ သင်သည် လောကီကို လိုက်စားပြီး စာတန်ကို အစေခံနိုင်ရန်အတွက် ဖြစ်သလော။ လုံးဝမဟုတ်ချေ။ ဘုရားသခင်သည် သင့်အားပေးထားသည့် အရာများကို သူ၏အိမ်တော်ထဲတွင်၊ ဘုရားသခင်၏ ဧဝံဂေလိတရား ဖြန့်ဝေခြင်းတွင်၊ ထို့အပြင် ဘုရားသခင်၏ စီမံခန့်ခွဲမှု အစီအစဉ်ထဲတွင် ဆက်ကပ်စေချင်သည်။ သို့ရာတွင် သင်သည် ဘုရားသခင် သင့်အားပေးထားသည့် အရာကို မဆက်ကပ်နိုင်ဘဲ၊ ထိုအစား စာတန်ကို အစေခံပါက ဘုရားသခင် မည်သို့ခံစားရမည်နည်း။ ဤအရာကို ဘုရားသခင် မည်ကဲ့သို့ ကိုင်တွယ်ဖြေရှင်းမည်နည်း။ ဤအရာကို သူ၏ စိတ်သဘောထားနှင့်အညီ မည်သို့ကိုင်တွယ်သင့်သနည်း။ ဘုရားသခင်သည် သင့်ကို တစ်ချက်တည်းဖြင့် သူ့ထံမှ ကန်ထုတ်ပစ်လိမ့်မည်။ သင့်ကို သူအလိုမရှိပေ။ သင်သည် သူ၏ သနားကြင်နာမှုကို မေ့လျော့ပြီး သူ၏စိတ်ချယုံကြည်မှုကို သစ္စာဖောက်သည်။ သင်သည် သင်၏ဖန်ဆင်းရှင်ကို အသိအမှတ်မပြုချေ၊ သို့မဟုတ် လှည့်ပြန်၍လည်း မလာချေ။ သင်သည် ဘုရားသခင် သင့်အား ပေးထားသည့်အရာကို သူ့အတွက် မဆက်ကပ်ဘဲ ထိုအစား စာတန်အတွက် ဆက်ကပ်လေသည်။ ဤသည်မှာ ပြင်းထန်သော သစ္စာဖောက်မှုဖြစ်ပြီး ဘုရားသခင်သည် ထိုသို့သော သစ္စာဖောက်တစ်ဦးကို အလိုမရှိပေ။

လူသားမျိုးနွယ်အား ကယ်တင်ခြင်းနှင့် ပတ်သက်သော ဘုရားသခင်၏အလုပ်တွင် လူတစ်ဦးစီက ပိုင်ဆိုင်သည့် အစွမ်းအစများသည် သူထမ်းဆောင်သင့်သည့် တာဝန်အား ထမ်းဆောင်ခြင်းဟူသည့် အလုပ်တာဝန်အတွက် သူ့ကို ဖြည့်ဆည်းပံ့ပိုးပေးသည်။ ထို့ပြင် ဘုရားသခင်ကို ယုံကြည်လာပြီးနောက် သူရရှိသည့် အတွေ့အကြုံနှင့် အသိပညာသာမက သူနားလည်သည့် သမ္မာတရားများ အားလုံးကို သူ၏တာဝန်အား ထမ်းဆောင်ဖို့အတွက် အသုံးပြုရမည်။ ဤနည်းအားဖြင့်သာ လူတို့သည် နိုင်ငံတော်၏ ဧဝံဂေလိတရားအား ဖြန့်ဝေခြင်းအလုပ်အဖို့ ၎င်းတို့၏ အညတရ အားထုတ်ကြိုးပမ်းမှုဖြင့် ဖြည့်ဆည်းပံ့ပိုးနိုင်သည်။ ဤအညတရ အားထုတ်ကြိုးပမ်းမှုမှာ အဘယ်နည်း။ ယင်းမှာ လူတစ်ဦး ထမ်းဆောင်သင့်သည့် တာဝန်ဖြစ်၏။ သင့်အနေဖြင့် တာဝန်ကို ကောင်းစွာ ထမ်းဆောင်နိုင်ရန်အလို့ငှာ ဘုရားသခင်သည် သင့်အား သမ္မာတရားကို နားလည်ရန်၊ ဉာဏ်ရည်နှင့် ဉာဏ်ပညာကို ပိုင်ဆိုင်ရန် အခွင့်ပေးသည်။ ဤသည်မှာ သင့်အသက်တာ၏ တန်ဖိုးနှင့် အဓိပ္ပာယ်ပင် ဖြစ်သည်။ ဤတန်ဖိုးနှင့် အဓိပ္ပာယ်အတိုင်း သင် အသက်ရှင်နေထိုင်ခြင်း မရှိလျှင် ဘုရားသခင်၌ သင်၏ယုံကြည်ခြင်းမှ မည်သည့်အရာမျှ သင်မရရှိသေးကြောင်း ယင်းက သက်သေပြသည်။ သင်သည် ဘုရားသခင်၏အိမ်တော်၌ အသုံးမဝင်သော ဗြုတ်စဗျင်းတောင်း ဖြစ်လာပေပြီ။ အကယ်၍ သင် အသက်ရှင်နေထိုင်သည့် အရာမှာ စာတန်နှင့် ဇာတိပကတိဖြစ်ပါက ဘုရားသခင် သင့်ကို အလိုရှိနိုင်ဦးမည်လော။ သင့်အသက်တာ၏ တန်ဖိုးနှင့် အဓိပ္ပာယ်မှာ သွားလေပြီ။ ဘုရားသခင်၏ အမြင်တွင် သင်သည် သူ၏အိမ်တော်မှ ပျောက်ကွယ်သွားပြီး ထာဝစဉ်သာ ပျောက်ကွယ်သွားသင့်ပေသည်။ သင့်ကို သူ နောက်ထပ် အလိုမရှိတော့ပေ။ ထိုမျှမက ဘုရားသခင်၏ စီမံခန့်ခွဲမှုအလုပ် တိုးချဲ့ခြင်းကာလတွင် ဘုရားသခင်နောက် လိုက်သောသူတိုင်းက မိမိတို့၏တာဝန်ကို ထမ်းဆောင်နေကြပြီး ၎င်းတို့အားလုံးသည် အဆင်းနီသော နဂါးကြီး၏ နှိမ်နင်းခြင်းနှင့် ရက်စက်သော နှိပ်စက်ညှဉ်းပန်းခြင်းကို အကြိမ်ကြိမ် တွေ့ကြုံခဲ့ပြီး ဖြစ်သည်။ ဘုရားသခင်၏ နောက်လိုက်ခြင်း လမ်းကြောင်းသည် ကြမ်းတမ်းပြီး မချောမွေ့သည့်အပြင် အလွန်အမင်း ခက်ခဲသည်။ နှစ်နှစ်သုံးနှစ်မက ဘုရားသခင်နောက် လိုက်ခဲ့ပြီးသူ မည်သူမဆိုသည် ဤအရာကို မိမိတို့ကိုယ်တိုင် တွေ့ကြုံခဲ့ပြီးဖြစ်လိမ့်မည်။ လူတစ်ဦးစီတိုင်း ထမ်းဆောင်သည့် တာဝန်သည် သတ်မှတ်ထားသော တာဝန်ဖြစ်စေ သို့မဟုတ် ယာယီစီစဉ်မှုဖြစ်စေ ဘုရားသခင်၏ အချုပ်အခြာအာဏာနှင့် စီစဉ်မှုများမှ လာခြင်းဖြစ်သည်။ လူတို့သည် မကြာခဏ အဖမ်းခံရကောင်း ခံရနိုင်ပြီး အသင်းတော်၏ အလုပ်သည် နှောင့်ယှက်ခြင်းနှင့် ဖျက်ဆီးခြင်းကို ခံကောင်း ခံရနိုင်သည်။ ပြီးလျှင် တာဝန်များကို ထမ်းဆောင်ရမည့် လူတို့၊ အထူးသဖြင့် လူနည်းစုထဲတွင်ရှိသည့် အစွမ်းအစကောင်းများနှင့် အတတ်ပညာဆိုင်ရာ ကျွမ်းကျင်မှုတို့ရှိသော လူများ သိသိသာသာ ပြတ်လပ်မှု ရှိကောင်းရှိမည်။ သို့သော် ဘုရားသခင်၏ ဦးဆောင်မှုကြောင့်၊ သူ၏ ဘုန်းတန်ခိုးနှင့် ဩဇာအာဏာကြောင့် ဘုရားသခင်၏အိမ်တော်သည် အခက်ခဲဆုံး ကာလများထဲမှ ဖြတ်ကျော်လာပြီးဖြစ်ကာ ယင်း၏အလုပ်အားလုံးမှာ လမ်းကြောင်းမှန်ပေါ်သို့ ရောက်ရှိနေပြီဖြစ်သည်။ လူ့အနေဖြင့် ဤအရာသည် မဖြစ်နိုင်သည့်ပုံပေါက်သော်လည်း ဘုရားသခင်အနေဖြင့် မည်သည့်အရာမျှ ဖြစ်မြောက်အောင်မြင်ရန် မခက်ခဲပေ။ ဘုရားသခင်ပေါ်ထွန်းလာပြီး စတင်အမှုပြုခဲ့ကတည်းက လက်ရှိအချိန်တိုင်အောင် နှစ်ပေါင်းသုံးဆယ်ကာလကို မုန်တိုင်းများနှင့် အတိဒုက္ခမျိုးစုံအားဖြင့် အမှတ်သညာပြုထားသည်။ ဘုရားသခင်၏ ဦးဆောင်မှုနှင့် လူတို့အား ယုံကြည်ခြင်းနှင့် ခွန်အားဖြင့် ပြည့်ဝစေသည့် သူ၏ နှုတ်ကပတ်တော်များကြောင့်သာ မဟုတ်ခဲ့လျှင် ယခုအတိုင်းအတာထိ မည်သူမျှ ကျော်လွှားနိုင်ခဲ့မည် မဟုတ်ချေ။ ဘုရားသခင်ရွေးကောက်ထားသော လူတို့အားလုံးသည် ဤအရာကို ကိုယ်တိုင်ကိုယ်ကျ တွေ့ကြုံခဲ့ပြီးဖြစ်သည်။ ဘုရားအိမ်တော်၏ မည်သည့်အလုပ်ကမျှ ချောမွေ့စွာ ဖြစ်မြောက်ခြင်းမရှိ၊ ယင်းတို့အားလုံးသည် သုညမှ အစပြုခဲ့ပြီး ကြီးမားသော အခက်အခဲဖြင့် လုပ်ဆောင်ခဲ့ရကာ ဒုက္ခများဖြင့် ပတ်ချာဝိုင်းခဲ့သည်။ ဤသည်မှာ အဘယ့်ကြောင့်နည်း။ ယင်းမှာ ငါတို့သည် အဆင်းနီသော နဂါးကြီး အစိုးရ၏ သွေးရူးသွေးတန်း နှိမ်နင်းခြင်းနှင့် နှိပ်စက်ညှဉ်းပန်းခြင်းကိုသာမက ဘာသာရေး အသိုင်းအဝိုင်း တစ်ခုလုံးနှင့် ဖောက်ပြန်ပျက်စီးသော လူသားမျိုးနွယ်၏ ခွဲခြားဆက်ဆံခြင်း၊ အသရေဖျက်မှုနှင့် ပြစ်တင်ရှုတ်ချခြင်းကိုလည်း ရင်ဆိုင်ရကာ ခေတ်ကာလတစ်ခုလုံးကပင် ငါတို့ကို ပစ်ပယ်ပြီး ဟန့်တားလေသည်။ ဘုရားသခင်၏ စီမံခန့်ခွဲမှုအလုပ်အားလုံးသည် စာတန်၏ ဆိုးယုတ်သော ရေစီးကြောင်းများဖြင့် ပြည့်နှက်နေသော ပတ်ဝန်းကျင်နှင့် အခြေအနေများအောက်တွင် အစပျိုးပြီး လည်ပတ်နေကာ ယင်းမှာ စာတန်၏ လောင်းရိပ်အောက် ရောက်နေသည်။ ဤအရာသည် လုံးဝ မလွယ်ကူပါချေ။ ယင်းသည် သာမန်ထက် လွန်ကဲစွာ ခက်ခဲလှပေ၏။ ထို့ကြောင့် တာဝန်ထမ်းဆောင်နိုင်သော လူတိုင်းသည် ဘုရားသခင်အတွက် နှစ်သိမ့်စရာဖြစ်ပြီး ၎င်းတို့၏ တာဝန်ထမ်းဆောင်ခြင်းသည် ရှားပါးပြီး အဖိုးထိုက်သောအရာ ဖြစ်လေသည်။ လူတစ်ဦးစီက ပေးနိုင်သော အလေးအနက်ထားမှု၊ သစ္စာစောင့်သိမှုနှင့် အသုံးခံမှုသာမက မိမိ၏ တာဝန်အပေါ်ထားသော မိမိ၏ ရိုးသားစစ်မှန်ပြီး တာဝန်သိစိတ်၊ ဘုရားသခင်၏ တာဝန်ပေးစေခိုင်းချက်အား ကျိုးနွံနာခံမှုနှင့် ဘုရားသခင်အား ကြောက်ရွံ့ခြင်းတို့နှင့်ယှဉ်သော ၎င်း၏ သဘောထားကို သူက မြတ်နိုးသည့်အပြင် ဤအရာများကို အလွန်အရေးကြီးသည်ဟု သူက ယူမှတ်သည်။ ဆန့်ကျင်ဘက်အနေဖြင့် မိမိတို့တာဝန်များကို စွန့်ပစ်သည့်၊ သို့မဟုတ် ယင်းတို့ကို ပျော်စေပျက်စေ သဘောထားသည့် လူများကိုလည်းကောင်း၊ ဘုရားသခင်ကို သစ္စာဖောက်သည့် အမျိုးမျိုးသော အပြုအမူများ၊ လုပ်ရပ်များနှင့် သရုပ်သကန်များကို‌လည်းကောင်း ဘုရားသခင်သည် အဆုံးစွန် ရွံရှာလေသည်။ အဘယ်ကြောင့်ဆိုသော် ဘုရားသခင် စီစဉ်သည့် အမျိုးမျိုးသော ဆက်စပ်အကြောင်းအရာများ၊ လူများ၊ ဖြစ်ရပ်များနှင့် အမှုအရာများကြားတွင် ဤလူများသည် ဘုရားအမှုတော်၏ တိုးတက်မှုကို ကြန့်ကြာစေသည့်၊ ထိခိုက်နစ်နာစေသည့်၊ နှောင့်နှေးစေသည့်၊ နှောင့်ယှက်သည့်၊ သို့မဟုတ် ထိခိုက်သည့် အခန်းကဏ္ဍကို ပါဝင်လုပ်ဆောင်ကြသောကြောင့် ဖြစ်သည်။ ပြီးလျှင် ဤအကြောင်းကြောင့် စွန့်ခွာထွက်ပြေးသူများနှင့် ဘုရားသခင်ကို သစ္စာဖောက်သော လူတို့အပေါ် ဘုရားသခင်က မည်သို့ ခံစားပြီး တုံ့ပြန်သနည်း။ မည်သည့်သဘောထား ဘုရားသခင်၌ ရှိသနည်း။ (သူသည် ၎င်းတို့ကို မုန်းတီး၏။) ရွံရှာခြင်းနှင့် မုန်းတီးမှုသာ ရှိသည်။ သူသည် သနားခြင်း ခံစားရသလော။ မခံစားရပေ။ မည်သည့်အခါတွင်မျှ သူသနားနိုင်မည် မဟုတ်ပါ။ လူအချို့က “ဘုရားသခင်သည် ချစ်ခြင်းမေတ္တာ ဖြစ်သည်မဟုတ်လား” ဟု ဆိုကြသည်။ ထိုသို့သော လူတို့ကို ဘုရားသခင် အဘယ့်ကြောင့် မချစ်သနည်း။ ဤလူများသည် ချစ်ခြင်းမေတ္တာနှင့် မထိုက်တန်ပေ။ ၎င်းတို့ကို သင် ချစ်ပါက သင်၏ မေတ္တာသည် မိုက်မဲပြီး ၎င်းတို့ကို သင်ချစ်သည့်အတွက်ကြောင့် ဘုရားသခင်ကလည်း ချစ်သည်ဟု မဆိုလိုပေ။ ၎င်းတို့ကို သင် ချစ်ခင်မြတ်နိုးနိုင်သော်လည်း ဘုရားသခင်က မချစ်မြတ်နိုးပေ။ အကြောင်းမှာ ထိုသို့သော လူတို့တွင် ချစ်ခင်မြတ်နိုးထိုက်သည့် အရာတစ်ခုမျှ မရှိပေ။ ထို့ကြောင့် ထိုသို့သော လူတို့ကို ဘုရားသခင်က ပြတ်ပြတ်သားသား စွန့်ပစ်ပြီး မည်သည့် ဒုတိယအခွင့်အရေးမျှ မပေးပေ။ ဤသည်မှာ ကျိုးကြောင်းသင့်သည် မဟုတ်လော။ ဤအရာသည် ကျိုးကြောင်းသင့်ရုံသာမက အရေးအကြီးဆုံးအနေဖြင့် ဘုရားသခင်၏ စိတ်သဘောထား သွင်ပြင်တစ်ခု ဖြစ်ပြီး၊ သမ္မာတရားလည်း ဖြစ်ပေသည်။ ဧဝံဂေလိဖြန့်ဝေသည့် လုပ်ငန်းစဉ်၌ လူအချို့သည် သမ္မာတရား၏ မည်သည့်အပိုင်းကိုမျှ လက်မခံကြပေ။ ၎င်းတို့သည် ကိုယ်ပိုင်စိတ်သဘောအတိုင်း အမြဲတမ်း စိတ်ကူး‌ပေါက်ရာနှင့် မဆင်မခြင် ပြုမူလုပ်ဆောင်ကြသည်။ ၎င်းတို့သည် ဧဝံဂေလိ ဖြန့်ဝေခြင်းအလုပ်အတွက် ခလုတ်တံသင်းများနှင့် အတားအဆီးများ ဖြစ်ကြသည်။ ၎င်းတို့သည် ဧဝံဂေလိအလုပ်အား နှောင့်ယှက်ခြင်း၊ အလျဉ်ပြတ်စေခြင်းနှင့် ပျက်စီးစေခြင်းဖြင့် အပျက်သဘော ဆောင်သော အခန်းကဏ္ဍကို လုပ်ဆောင်ပြီး ဧဝံဂေလိ တိုးချဲ့ခြင်းကို ဟန့်တားကြသည်။ ထို့ကြောင့် ဤလူတို့အပေါ် ဘုရားသခင်၏ သဘောထားမှာ စက်ဆုပ်ရွံရှာခြင်းနှင့် မုန်းတီးခြင်းမျိုး ဖြစ်သည်။ ၎င်းတို့ကို ဖယ်ရှားရှင်းလင်းမည်ဖြစ်သည်။ ဤသည်မှာ ဘုရားသခင်၏ ဖြောင့်မတ်သော စိတ်နေသဘောထား ထုတ်ဖော်သည့်ပုံ ဖြစ်သည်။ လူအချို့က “ထိုကဲ့သို့သော လူတို့ကို ဤနည်းအားဖြင့် ကိုင်တွယ်ခြင်းသည် အနည်းငယ် မလွန်ကဲသလော” ဟု ဆိုကြသည်။ ထိုအရာနှင့်ပတ်သက်၍ မည်သည့်အရာမျှ မလွန်ကဲပေ။ ထိုသို့သော မကောင်းဆိုးဝါးများကို ရင်ဆိုင်ရလျှင် ဘုရားသခင်သည် စက်ဆုပ်ရွံရှာခြင်းနှင့် မုန်းတီးခြင်းကိုသာ ခံစားရနိုင်သည်။ ဘုရားသခင်သည် မိမိကိုယ်ကို မဖုံးကွယ်ပေ။ ဘုရားသခင်၏ စိတ်သဘောထားမှာ ဖြောင့်မတ်ပြီး ဘုရားသခင်၏ စိတ်သဘောထားကို ရှင်းရှင်းလင်းလင်း မြင်တွေ့ရသည်။ ဘုရားသခင်၏ ဖြောင့်မတ်သော စိတ်သဘောထားရှိ အရေးအကြီးဆုံးသော လက္ခဏာသွင်ပြင်နှစ်ရပ်မှာ အဘယ်နည်း။ (ကြွယ်ဝသော သနားကရုဏာနှင့် နက်နဲသော အမျက်ဒေါသ ဖြစ်ပါသည်။) ဤတွင် ဤအရာ၏ အရေးပါမှုမှာ အဘယ်နည်း။ ဘုရားသခင်၏ နက်နဲသော အမျက်ဒေါသကို မည်သူခံစားရသနည်း။ ယင်းသည် ဘုရားသခင်ကို ခုခံသည့်သူများ၊ သမ္မာတရားကို ငြင်းပယ်သည့်သူများနှင့် စာတန်နောက်ကို လိုက်သည့်သူများအပေါ် ကျရောက်ပေသည်။ ဘုရားသခင်က စာတန်နောက်ကို လိုက်ဖို့ ဆုံးဖြတ်ထားသူများကို မလိုချင်သကဲ့သို့ သစ္စာဖောက်များနှင့် စွန့်ခွာပြေးသူများကိုလည်း မလိုချင်ပေ။ “အားနည်းသည့် အခိုက်အတန့်တွင် ကျွန်ုပ်၏တာဝန်ကို မဆောင်ရွက်ဖို့ ကျွန်ုပ်ရွေးချယ်မိသော်လည်း ကျွန်ုပ်သည် ဘုရားသခင်ကို အမှန်တကယ် မစွန့်ခွာလိုခဲ့ပါ၊ သို့မဟုတ် လောကီနှင့် စာတန်၏ အုပ်စုသို့ ပြန်မသွားလိုပါ” ဟု လူအချို့က ပြောကြသည်။ သင်သည် အားနည်းသည်ဖြစ်စေ၊ လောကီသို့ ပြန်သွားလိုခဲ့သည်ဖြစ်စေ ဘုရားသခင်က သင်၏ အားနည်းချက်ကို ကိုင်တွယ်ဖြေရှင်းသည့်အခါတွင် အခြေအနေပေါ် မူတည်ကာ သနားကရုဏာနှင့် သည်းခံခြင်းတို့ကို ပြကောင်းပြနိုင်သည်။ ဘုရားသခင်သည် အလျှံပယ် သနားကရုဏာ ပြည့်ဝ၏။ လူများသည် မိမိတို့၏ ဖောက်ပြန်ပျက်စီးသော စိတ်သဘောထားများအလယ်၌ နေထိုင်ပြီး အချို့အခြေအနေများတွင် ၎င်းတို့သည် အားနည်းကာ အပျက်သဘောဆောင်သကဲ့သို့ ပျင်းရိကြမည်မှာ ရှောင်လွှဲ၍ မရနိုင်ပေ။ ဘုရားသခင်သည် အားလုံးကို စေ့စေ့စပ်စပ် ကြည့်ရှုစစ်ဆေးပြီး ၎င်းတို့ကို အခြေအနေအရ ကိုင်တွယ်ဖြေရှင်းမည် ဖြစ်သည်။ သင်သည် စွန့်ခွာပြေးသူ မဟုတ်ပါက သူက သင့်ကို ထိုကဲ့သို့ဆက်ဆံမည် မဟုတ်ချေ။ သင်အားနည်းလျှင် သူက သင်၏ အားနည်းချက်အတိုင်း သင့်ကို ဧကန်မုချ ကိုင်တွယ်လိမ့်မည်။ သင်သည် ဖောက်ပြန်ပျက်စီးခြင်းကို တဒင်္ဂတမျှ ထုတ်ဖော်မိပါက၊ သင်သည် တဒင်္ဂတမျှ အားနည်းပါက၊ သို့မဟုတ် သင်သည် ခဏတာမျှ လမ်းပျောက်ပါက ဘုရားသခင်သည် သင့်ကို ဉာဏ်ပွင့်လင်းစေလိမ့်မည်၊ လမ်းပြလိမ့်မည်ဖြစ်ပြီး သင့်ကို ထောက်ပံ့လိမ့်မည်။ သင့်အား သမ္မာတရားကို နားမလည်သော ဝိညာဉ်ရင့်ကျက်မှု သေးနုပ်သူတစ်ဦးအဖြစ် သူသဘောထားလိမ့်မည်၊ အဘယ့်ကြောင့်ဆိုသော် ဤပြဿနာသည် သင်၏သဘာဝ အနှစ်သာရတစ်ခု မဟုတ်သောကြောင့် ဖြစ်သည်။ ဘုရားသခင်သည် အဘယ့်ကြောင့် ထိုသို့သော လူများကို စွန့်ပစ်ခြင်းအားဖြင့် ကိုင်တွယ်ဖြေရှင်းခြင်း မပြုသနည်း။ ယင်းမှာ ၎င်းတို့က သူ့ကိုဖြစ်စေ၊ သမ္မာတရားကိုဖြစ်စေ မငြင်းပယ်လိုသောကြောင့်ဖြစ်ပြီး ၎င်းတို့သည် စာတန်နောက်သို့ မလိုက်လိုသောကြောင့် ဖြစ်သည်။ ၎င်းတို့သည် အားနည်းချက်ကို ခဏမျှသာ ပြသည့်အပြင် ပေါ်လာသည့်အရေးကို မဖြေရှင်းနိုင်သောကြောင့် ဘုရားသခင်က ၎င်းတို့ကို နောက်ထပ် အခွင့်အရေးတစ်ခု ပေးခြင်းဖြစ်သည်။ သို့ဆိုလျှင် ခဏတာ အားနည်းချက်ကို တွေ့ကြုံပြီး မိမိတို့၏တာဝန်များကို မထမ်းဆောင်နိုင်သော်လည်း နောက်ပိုင်းတွင် ယင်းတို့ကို လုပ်ဆောင်ဖို့ ပြန်လာသည့် ဤလူများကို မည်သို့ ကိုင်တွယ်သင့်သနည်း။ ၎င်းတို့ကို လက်ခံသင့်သည်။ ဤအခြေအနေသည် သဘာဝအားဖြင့် စွန့်ခွာပြေးသူများ၏ အခြေအနေနှင့် ကွဲပြားခြားနားသောကြောင့် သင်သည် ထိုသူများကို ကိုင်တွယ်ဖြေရှင်းဖို့ တူညီသော စည်းမျဉ်းကို အသုံးပြု၍ မရသကဲ့သို့ တူညီသော ကိုင်တွယ်ဖြေရှင်းနည်းကို အသုံးပြု၍မရပေ။ လူအချို့သည် အားနည်းချက်ကို မခံစားနေရပေ။ ၎င်းတို့သည် အမှန်တကယ် စွန့်ခွာပြေးသူများ ဖြစ်ကြ၏။ သင်သည် ၎င်းတို့ကို ပြန်လက်ခံပါက ၎င်းတို့သည် အလားတူ အခြေအနေတစ်ခုကို ကြုံတွေ့ရသည့်အခါ ၎င်းတို့သည် တစ်ဖန် စွန့်ခွာပြေးလိမ့်မည်။ ထိုကဲ့သို့ လူတစ်ဦးသည် ခဏတာ စွန့်ခွာပြေးသူ မဟုတ်ပေ။ ထိုသို့သော လူတစ်ဦးသည် အစဉ် စွန့်ခွာပြေးသူတစ်ဦး ဖြစ်လိမ့်မည်။ ဤသည်မှာ ဘုရားသခင်က ထိုသို့သော လူများကို ကန်ထုတ်ပြီး မည်သည့်အခါမျှ ပြန်မခေါ်သည့်အကြောင်းရင်း ဖြစ်သည်။ ဤသည်မှာ နည်းနည်းလေးမျှ မလွန်ကဲချေ။ ၎င်းတို့ကို မည်သည့်အခါမျှ ပြန်မခေါ်သည်ဖြစ်၍ ဤသည်မှာ ဘုရားသခင်သည် အခြားမည်သူကိုမဆို ကယ်တင်ကောင်း ကယ်တင်နိုင်သော်လည်း ထိုသူတို့ကို မကယ်တင်ဟု ဆိုလိုခြင်းဖြစ်သည်။ ကယ်တင်ခြင်းရရှိဖို့ အလားအလာရှိသော အဖွဲ့သည် လူတစ်ဦးလိုနေကြောင်း ဘုရားသခင်တွေ့ရှိသောအခါ အခြားလူတစ်ဦးဦးကို သူထပ်ဖြည့်နိုင်သည်။ သို့သော် ဤသို့သောလူစားမျိုးကို အလိုမရှိပေ။ ထိုသူကို ထာဝရအဆက်ဖြတ်ပြီး အလိုမရှိတော့ပေ။

ဧဝံဂေလိဖြန့်ဝေစဉ် ဧဝံဂေလိလုပ်ငန်းကို မကြာခဏ နှောင့်ယှက်ဖျက်ဆီးသည့် အခြားလူအမျိုးအစားရှိသည်။ သို့သော် ၎င်းတို့သည် အလုပ်အချို့ကိုလည်း လုပ်ဆောင်ထားပြီး လူအချို့ကို သိမ်းသွင်းရရှိထားလေသည်။ ဤအရာများကို ၎င်းတို့၏ လုပ်ရပ်များထဲမှ ကောင်းမှုများဟု ယူဆနိုင်သလော။ လောလောဆယ်တွင် ၎င်းတို့သည် ကောင်းမှုများ ပြုလုပ်ခဲ့သည်၊ မပြုလုပ်ခဲ့သည်ဟူသော မေးခွန်းကို ဘေးဖယ်ထားကြစို့။ ထိုသို့သော လူတို့သည် ဧဝံဂေလိ ဖြန့်ဝေစဉ် ဧဝံဂေလိအလုပ်ကို မကြာခဏ နှောင့်ယှက်ဖျက်ဆီးသည်ကို ဦးစွာ ပြောကြပါစို့။ ဥပမာ၊ လူတစ်ဦးသည် ဧဝံဂေလိအလုပ်၌ ကြီးကြပ်နေပြီး အဆင့်အတန်းနှင့် အာဏာအတွက် အခြားသူများနှင့် အမြဲတမ်း ပြိုင်ဆိုင်ပါက သို့မဟုတ် အခြားသူများနှင့် မကြာခဏ အငြင်းပွားရင်း ဧဝံဂေလိအလုပ်ကို နှောင့်ယှက်ဖျက်ဆီးနေပါက ဤကိစ္စကို ဘုရားသခင် မည်သို့ရှုမြင်မည်နည်း။ ဘုရားသခင်သည် ထိုကဲ့သို့သော လူ၏ အောင်မြင်မှုများနှင့် အပြစ်အနာအဆာများကို ချိန်ထိုးကြည့်မည်လော သို့မဟုတ် ယင်းတို့ကို အခြားပုံစံ တစ်မျိုးမျိုးဖြင့် ကိုင်တွယ်ဖြေရှင်းမည်လော။ (ဘုရားသခင်သည် ယင်းတို့ကို မကောင်းမှုအဖြစ် သတ်မှတ်ပေးမည်။) ဘုရားသခင်သည် ယင်းတို့ကို မကောင်းမှုအဖြစ် အဘယ့်ကြောင့် သတ်မှတ်ပေးမည်နည်း။ ၎င်းတို့သည် လူအချို့ကို ဟောပြောခြင်း၊ အလုပ်အချို့ကို လုပ်ဆောင်ခြင်းနှင့် ရလဒ်အချို့ကို ရရှိခဲ့ပြီး ဖြစ်သော်လည်း ဒုစရိုက်အမှုများကို ဆက်လက်၍ လုပ်ဆောင်ခဲ့ကြသည်။ ၎င်းတို့သည် အမှားကြီးကြီးမားမား မကျူးလွန်သော်လည်း အမှားအသေးအဖွဲများ မကြာခဏ ပြုလုပ်တတ်သည်။ အမှားအသေးအဖွဲများ မကြာခဏ ပြုလုပ်သည် ဟူသည်မှာ မည်သည့်အရာကို ဆိုလိုသနည်း။ ယင်းမှာ သမ္မာတရားကို လက်တွေ့မလုပ်ဆောင်ခြင်း၊ ကျော်စောမှု၊ အကျိုးအမြတ်နှင့် အဆင့်အတန်းအတွက် ရုန်းကန်လှုပ်ရှားခြင်း၊ ဘုရားတရားကိုင်းရှိုင်းမှု စိုးစဉ်းမျှမရှိဘဲ စကားပြောဆိုခြင်း၊ သမ္မာတရားစည်းမျဉ်းများကို မည်သည့်အခါမျှ မရှာဖွေခြင်း၊ မကြာခဏပင် စိတ်ကူးပေါက်ရာ အထိန်းအချုပ်မဲ့ ပြုမူလုပ်ဆောင်ခြင်း၊ မည်သည့်ပြောင်းလဲမှုမျှ လုံးဝ မပြုလုပ်ခြင်းနှင့် ဘာသာတရားမရှိသူများကဲ့သို့ ဖြစ်ခြင်းတို့ကို ဆိုလိုကာ၊ ထိုအရာ၌ အသင်းတော်အသက်တာနှင့် ဘုရားသခင် ရွေးကောက်ထားသော လူတို့အပေါ် ထိခိုက်နစ်နာစေသော သက်ရောက်မှုရှိပြီး အချို့သော ယုံကြည်သူလူသစ်များကို မှောက်မှားစေသည်။ ဤအရာများမှာ ဆိုးယုတ်သော လုပ်ရပ်များ မဟုတ်လော။ (ဟုတ်ပါသည်။) အကယ်၍ လူတို့သည် ထိုကဲ့သို့ ဒုစရိုက်မှုများကို ပြုလုပ်ခဲ့ပြီးဖြစ်ပါက၊ ၎င်းတို့သည် ၎င်းတို့၏တာဝန်များကို ကြိုးစား၍ လုပ်ဆောင်ခဲ့ပါစေ ၎င်းတို့၏ တာဝန်ဝတ္တရားများကို အမှန်တကယ် ဖြည့်ဆည်းခဲ့ပြီးပြီလော။ ၎င်းတို့၏တာဝန်များကို ပြည့်ပြည့်ဝဝ အမှန်ပင် ထမ်းဆောင်ခဲ့ပြီးပြီလော။ ဤလူတို့ကို ဘုရားသခင် မည်သို့ရှုမြင်သနည်း။ ၎င်းတို့သည် အလုပ်အချို့ကို လုပ်ဆောင်ခဲ့ပြီး ဖြစ်သော်လည်း မကောင်းမှုကို မဆင်မခြင် ပြုလုပ်နိုင်ကြဆဲ ဖြစ်သဖြင့် ၎င်းတို့၏တာဝန်များကို ထမ်းဆောင်နေကြခြင်း ဖြစ်သလော။ (မဟုတ်ပါ။) သို့ဆိုလျှင် ၎င်းတို့သည် ထိုသို့သော မဆင်မခြင်ပြုခြင်းဖြင့် မကောင်းမှုကို ပြုလုပ်နိုင်သည်မှာ အဘယ်ကြောင့်နည်း။ တစ်နည်းအားဖြင့် ယင်းသည် ၎င်းတို့၏ ဖောက်ပြန်ပျက်စီးသော စိတ်သဘောထားများကြောင့် ဖြစ်သည်။ နောက်တစ်နည်းအားဖြင့် ဤလူတို့သည် ဖြစ်နိုင်စရာအကြောင်းကို ယုံကြည်သည့် စိတ်ဓာတ်မျိုးကို ခံယူထားကြသည်။ ၎င်းတို့က “ကျွန်ုပ်သည် ဧဝံဂေလိဖြန့်ဝေရာ၌ ကောင်းသောအရာ များစွာ ပြုလုပ်ခဲ့ပြီ။ ဤအသင်းတော် သို့မဟုတ် ထိုအသင်းတော်၌ လူရာချီ၍ ရှိသည်မှာ ထိုသူတို့အား ကျွန်ုပ် ဧဝံဂေလိတရား ဆောင်ကြဉ်းခဲ့သောကြောင့် ဖြစ်သည်။ အကယ်၍ ဤလူတို့ ကယ်တင်ခြင်းရရှိနိုင်လျှင် ယင်းသည် ကျွန်ုပ်အတွက် ကောင်းမှု အမြောက်အမြားဖြစ်သည်ဟု အဓိပ္ပာယ်သက်ရောက်မည်ပင်။ သို့ဆိုလျှင် ဘုရားသခင်က ကျွန်ုပ်ကို အဘယ်သို့ သတိမရဘဲ နေနိုင်ရမည်နည်း။ ဘုရားသခင်က ဤလူတို့ကို ထည့်တွက်လျှင် ကျွန်ုပ်ကို သူ ပြစ်တင်ရှုတ်ချ၍ မရပါ” ဟု စဉ်းစားကြသည်။ ၎င်းတို့သည် မိမိတို့ကိုယ်ကို ဈေးတင်လွန်းနေကြသည် မဟုတ်လော။ ၎င်းတို့၌ ဘုရားသခင်ကို ကြောက်ရွံ့သော စိတ်နှလုံးရှိသလော။ ၎င်းတို့သည် ရိုးသားမှန်ကန်သော စိတ်နှလုံးဖြင့် ဘုရားသခင်အဖို့ မိမိတို့ကိုယ်ကို အသုံးခံသောလူများ ဟုတ်သလော။ ၎င်းတို့သည် ရှင်ပေါလုကဲ့သို့ ဆုလာဘ်များနှင့် သရဖူများရရှိရန် ရှာဖွေကြသည်။ ၎င်းတို့၏ စိတ်နှလုံးထဲ၌ ဘုရားသခင်အတွက် နေရာမရှိပေ။ ဘုရားသခင်၏ စိတ်နေသဘောထားကို နားမလည်ကြသည့်အပြင် ဘုရားသခင်နှင့် အပေးအယူလုပ်ရဲကြသည်။ ဤအရာက ၎င်းတို့သည် သမ္မာတရားစစ်မှန်မှု ဘာမျှမပိုင်ဆိုင်ကြောင်း သက်သေပြသည်။ နှစ်အနည်းငယ် ဧဝံဂေလိဖြန့်ဝေနေခဲ့ပြီး ယင်းနှင့်ပတ်သက်၍ အတွေ့အကြုံအချို့ရှိသည့် လူတစ်ဦးရှိခဲ့သည်။ သူသည် ဧဝံဂေလိဖြန့်ဝေစဉ်တွင် ဆင်းရဲဒုက္ခများစွာ ခံစားခဲ့ရပြီး ထောင်ပင်ကျကာ ထောင်ထဲတွင် နှစ်များစွာ ပြစ်ဒဏ်ကျခံခဲ့ရသည်။ ထောင်မှထွက်လာပြီးနောက်တွင် သူသည် ဧဝံဂေလိဆက်လက်ဖြန့်ဝေပြီး လူရာနှင့်ချီပြီး သိမ်းသွင်းရရှိခဲ့သည်။ ၎င်းတို့ထဲမှ အချို့မှာ အရေးပါသော ပါရမီရှိသူများ ဖြစ်လာကြသည်။ အချို့မှာ ခေါင်းဆောင်၊ သို့မဟုတ် အမှုဆောင်များအဖြစ်ပင် ရွေးချယ်ခံရသည်။ ရလဒ်အနေဖြင့် ဤလူသည် သူ့ကိုယ်သူ အလွန်ပင် ချီးကျူးဂုဏ်ပြုထိုက်သည်ဟု ယုံကြည်ပြီး သူ့ကိုယ်သူ ကြွားလုံးထုတ်ကာ သက်သေခံလျက် ဤအရာကို သူသွားသည့်နေရာတိုင်းတွင် ကြွားဝါပြောဆိုဖို့ အရည်အသွေးကောင်းအဖြစ် အသုံးပြုခဲ့သည်။ “ကျွန်ုပ်သည် ထောင်ရှစ်နှစ်ကျခဲ့သည်။ ကျွန်ုပ်၏ သက်သေခံချက်တွင် ခိုင်မာစွာ ရပ်တည်ခဲ့သည်။ ဧဝံဂေလိဖြန့်ဝေနေစဉ် လူများစွာကို ကျွန်ုပ် သိမ်းသွင်းရရှိခဲ့သည်။ အချို့မှာ ယခုအခါတွင် ခေါင်းဆောင်၊ သို့မဟုတ် အမှုဆောင်များဖြစ်ကြသည်။ ဘုရားသခင်၏ အိမ်တော်တွင် ကျွန်ုပ်သည် ဂုဏ်ပြုခံရထိုက်သည်။ ပံ့ပိုးမှုတစ်ခုကို ကျွန်ုပ်ပြုလုပ်ခဲ့ပြီးဖြစ်သည်” ဟူ၍။ မည်သည့်နေရာ၌ ဧဝံဂေလိ ဖြန့်ဝေသည်ဖြစ်စေ သူသည် နယ်ခံခေါင်းဆောင်များ၊ သို့မဟုတ် အမှုဆောင်များကို သေချာပေါက် ကြွားဝါပြောဆိုသည်။ သူက၊ “ကျွန်ုပ်ပြောသည့်အရာကို သင်တို့ နားထောင်ရမည်။ သင်တို့၏ အကြီးတန်းခေါင်းဆောင်များပင် ကျွန်ုပ်ကို စကားပြောသည့်အခါ ယဉ်ကျေးကြရမည်။ ယဉ်ကျေးစွာမဆက်ဆံသည့် မည်သူကိုမဆို ကျွန်ုပ် သင်ခန်းစာပေးမည်” ဟူ၍လည်း ပြောဆိုသည်။ ဤသူသည် အနိုင်ကျင့်သူတစ်ယောက် ဖြစ်သည်မဟုတ်လော။ ဤကဲ့သို့သောသူသည် ဧဝံဂေလိတရားဟောပြီး ထိုလူများကို သိမ်းသွင်းရရှိခဲ့ခြင်း မရှိလျှင် သူသည် အလွန် ကြီးကျယ်ဝံ့မည်လော။ အမှန်ပင် ဤသို့ဖြစ်လိမ့်မည်။ ၎င်းတို့က အလွန်ကြီးကျယ်နိုင်ခြင်းသည် ဤအရာက ၎င်းတို့၏ သဘာဝတွင် ရှိနေသည်ကို သက်သေပြသည်။ ယင်းမှာ ၎င်းတို့၏ သဘာဝအနှစ်သာရ ဖြစ်သည်။ ၎င်းတို့သည် အလွန် မာနထောင်လွှားလာသဖြင့် အသိစိတ်အားလုံး ကင်းမဲ့ကြတော့သည်။ ဧဝံဂေလိဖြန့်ဝေပြီး လူအချို့ကို သိမ်းသွင်းရရှိပြီးနောက်တွင် ၎င်းတို့၏ မာနထောင်လွှားသော သဘာဝမှာ ကြီးမားလာပြီး ပို၍ပင် ကြီးကျယ်လာသည်။ ဤကဲ့သို့သော သူတို့သည် ၎င်းတို့သွားသည့်နေရာတိုင်းတွင် ၎င်းတို့၏ အရည်အသွေးကောင်းကို ကြွားဝါပြောဆိုကြသည်။ ၎င်းတို့သွားသည့်နေရာတိုင်းတွင် ဂုဏ်ပြုခံထိုက်ကြောင်း အခိုင်အမာဆိုရန် ကြိုးစားကြသည်။ ပြီးလျှင် အမျိုးမျိုးသော အဆင့်များတွင်ရှိသော ခေါင်းဆောင်များနှင့် တန်းတူညီမျှဖြစ်ရန် ကြိုးစားလျက်၊ ၎င်းတို့ကိုယ်တိုင် အကြီးတန်းခေါင်းဆောင်များ ဖြစ်ကိုဖြစ်သင့်သည်ဟု ထင်မြင်လျက် ထိုခေါင်းဆောင်များကိုပင် ဖိအားပေးသည်။ ဤကဲ့သို့သောသူမျိုး၏ အပြုအမူအားဖြင့် ထင်ရှားသည့်အရာကို အခြေခံပြီး ၎င်းတို့တွင် မည်သည့်သဘာဝမျိုးရှိသည်၊ ၎င်းတို့၏အဆုံးသတ်သည် မည်သို့ဖြစ်နိုင်ခြေ ရှိသည်နှင့်ပတ်သက်ပြီး ကျွန်ုပ်တို့အားလုံး ရှင်းလင်းစွာသိသင့်သည်။ မကောင်းဆိုးဝါးတစ်ကောင်သည် ဘုရားသခင်၏ အိမ်တော်ထဲသို့ ထိုးဖောက်ဝင်ရောက်လာသောအခါ မိမိ၏ သရုပ်မှန်ကို မပြသမီတွင် အနည်းငယ် အလုပ်လုပ်ပေးသည်။ ၎င်းသည် မည်သူက ၎င်းကို ပြုပြင်သည်ဖြစ်စေ နားမထောင်ပေ။ ၎င်းသည် ဘုရားသခင်၏ အိမ်တော်ကို ဆန့်ကျင်တိုက်ခိုက်ရာတွင် မလျှော့တမ်း ပြုလုပ်သည်။ ၎င်းလုပ်ရပ်များ၏ သဘာဝမှာ အဘယ်နည်း။ ဘုရားသခင်၏ အမြင်တွင်၊ ၎င်းသည် သေခြင်းတရားကို ဖိတ်ခေါ်နေပြီး၊ မိမိတို့ကိုယ်ကို မသတ်မိမချင်း အဆုံးသတ်မည်မဟုတ်ပေ။ ဤသည်မှာ ရှင်းလင်းပြရန် သင့်လျော်သည့် တစ်ခုတည်းသော နည်းလမ်းဖြစ်သည်။ “သေခြင်းတရားကို ဖိတ်ခေါ်ခြင်း” ဟူသည့် ဝေါဟာရတွင် လက်တွေ့ကျသော အဓိပ္ပာယ်ရှိသည်။ ဤလက်တွေ့ကျသော အဓိပ္ပာယ်မှာ အဘယ်နည်း။ လူတို့သည် သူတို့၏ တာဝန်များကို ထမ်းဆောင်နိုင်သောအခါ ကောင်းသောအရာ ဖြစ်၏။ လူအချို့သည် ထိုထိုသော ဆုကျေးဇူးများနှင့် မွေးဖွားလာကြသည်။ ယင်းသည် ကောင်းချီးမင်္ဂလာဖြစ်သော်လည်း ၎င်းတို့သည် မှန်ကန်သော လမ်းကြောင်းကို မလိုက်လျှောက်လျှင် ဒုက္ခရောက်မည်ဖြစ်သည်။ သာဓကအားဖြင့် လူအချို့သည် အာဝဇ္ဇန်းရွှင်ရွှင်ဖြင့် စကားပြောနိုင်သည်။ ၎င်းတို့သည် လူအမျိုးမျိုးအား မည်သို့ စကားပြောရမည်ကို သိပြီး မည်သူနှင့်မဆို အလွယ်တကူ စကားစမြည်ပြောနိုင်သည်။ ဤအရာကိုလည်း မွေးရာပါ အရည်အချင်းတစ်မျိုးအဖြစ် သဘောထားနိုင်သည်။ ယင်းမှာ ကောင်းသောအရာ ဖြစ်သည် သို့မဟုတ် ဆိုးသောအရာ ဖြစ်သည်ကို ဦးစွာပြောခြင်းထက် အဓိကကျသောအရာမှာ ထိုသူ၏ သဘာဝနှင့် သူသည် မှန်ကန်သော လမ်းကြောင်းကို လျှောက်သလော၊ ဆိုးယုတ်သော လမ်းကြောင်းကို လျှောက်သလောဆိုသည်ကို ကြည့်ရန်ဖြစ်သည်။ ဧဝံဂေလိဖြန့်ဝေခြင်းဟူသည့် ဘုရားသခင်၏ အမှုတော်ကာလအတွင်း သင်သည် သင်၏ ပါရမီများကို ဆက်ကပ်ခဲ့ပြီ ဖြစ်သည်၊ အကြံအစည်မြောက်မြားစွာ အသုံးခံခဲ့ပြီ ဖြစ်သည်၊ ထို့ပြင် လူများစွာကို သိမ်းသွင်းရရှိခဲ့ပြီ ဖြစ်သည်။ ဤကိုယ်၌က မဆိုးပေ။ သင်သည် ဧဝံဂေလိလုပ်ငန်းအတွက် အားထုတ်ကြိုးပမ်းခဲ့ပြီ ဖြစ်ကာ ယင်းက ဘုရားသခင်၏ အောက်မေ့သတိရခြင်းကို ခံရဖို့ ထိုက်တန်သည်။ အကယ်၍ ခမ်းကြီးနားကြီး မဟုတ်သည့်တိုင် သင်သည် ဤတာဝန်ကို ကောင်းစွာ လုပ်ဆောင်သည်၊ ညီအစ်ကိုမောင်နှမများက သင့်အလုပ်ကို တွေ့မြင်သောအခါ သင့်အား လေးစားကြမည်၊ ပြီးလျှင် တစ်စုံတစ်ခုကို နားမလည်သောသူတို့က သင့်ထံမှ ရှာဖွေပြီး ယင်းနှင့် ပတ်သက်၍ သင့်အကြံဉာဏ်ကို တောင်းခံကြမည်။ သင်၌ လူ့သဘာဝ ရှိပြီး သမ္မာတရားကို လိုက်စားလျှင် လူတို့က သင့်ကို နှစ်သက်ကြမည် ဖြစ်ပြီး ဘုရားသခင် သင့်ကို ကောင်းချီးပေးမည် ဖြစ်သည်။ သို့ရာတွင် သင့်အနေဖြင့် မှန်ကန်သောလမ်းကြောင်းအား မလျှောက်သည်မှာ ဖြစ်ပျက်နိုင်သည်။ ဘုရားသခင်ထံမှ ဤသေးငယ်သော ဆုကျေးဇူးကို အရည်အသွေးကောင်းအဖြစ် စဉ်းစားကောင်း စဉ်းစားမည်ဖြစ်ပြီး ထောင်ကျခဲ့ဖူးသည့် အကြောင်းကို နေရာတိုင်းတွင် ကြွားဝါသည်အထိ ဖြစ်နိုင်သည်။ အမှန်တွင် ထောင်ချခံရခြင်းမှာ ကြီးမားသောအရာ မဟုတ်ပေ။ အဆင်းနီသော နဂါးကြီး၏ တိုင်းပြည်တွင် လူအမြောက်အမြားသည် ဧဝံဂေလိဖြန့်ဝေခြင်း သို့မဟုတ် အသင်းတော်အလုပ် ဆောင်ရွက်ခြင်းကြောင့် ဖမ်းဆီးခြင်းနှင့် ထောင်ချခြင်းကို ခံကြရပြီးဖြစ်သည်။ ဤအရာကို အရည်အသွေးကောင်းဟု မယူဆသင့်ဘဲ လူတို့ခံစားဖို့ သင့်တော်သည့် ဆင်းရဲဒုက္ခတစ်မျိုးဟု ယူဆသင့်သည်။ အကယ်၍ လူတို့တွင် ဆင်းရဲဒုက္ခခံစားပြီးနောက် သက်သေခံချက်ပေးရန် ရှိပါက ဘုရားသခင်၏ လုပ်‌ဆောင်ချက်များကို သက်သေခံနိုင်သည်၊ ၎င်းတို့ နှိပ်စက်ညှဉ်းပန်းမှု ခံရစဉ်ကာလအတွင်း စာတန်ကို အောင်မြင်ရန် ဘုရားသခင်ကို မည်သို့ကိုးစားခဲ့ကြောင်း၊ မည်သည့်ဆင်းရဲဒုက္ခမျိုးကို ခံစားခဲ့ကြောင်းနှင့် ထိုအရာမှ မည်သည့်အရာကို ရရှိခဲ့ကြောင်းကို သက်သေခံနိုင်သည်။ ဤသည်မှာ မှန်ကန်သောနည်းလမ်း ဖြစ်သည်။ သို့ရာတွင် ၎င်းတို့သည် ဤမှန်ကန်သောလမ်းကြောင်းကို တမင်ရည်ရွယ်၍ကို မလျှောက်ဘဲ နေကြသော်လည်း နေရာတိုင်းတွင် မိမိတို့ကိုယ်ကို လျှောက်၍ကြွားဝါကြသည်။ “ကျွန်ုပ်သည် နှစ်ပေါင်းများစွာ ထောင်ချခံခဲ့ရပြီး များစွာ ဒုက္ခခံခဲ့ရသည်။ ထို့ကြောင့် ဤသည်မှာ သင်တို့ ကျွန်ုပ်အား ဆက်ဆံသင့်သည့်ပုံစံ ဖြစ်သည်။ အကယ်၍ သင်တို့သည် ကျွန်ုပ်အား ထိုသို့မဆက်ဆံပါက သင်တို့သည် မျက်ကန်းနေသည်၊ ပညာမဲ့သည်၊ ပြီးလျှင် သနားကြင်နာမှု ကင်းမဲ့နေကြပေသည်” ဟူ၍ဖြစ်သည်။ ၎င်းတို့သည် မှန်ကန်သောလမ်းကြောင်းကို လျှောက်ရန် ပျက်ကွက်နေကြသည် မဟုတ်လော။ နဂိုမူလက ၎င်းတို့ ထောင်ချခံရခြင်း၊ ပြစ်ဒဏ်ချခံရပြီးနောက် သစ္စာဖောက်ခြင်းမရှိဘဲ ဒုက္ခခံရခြင်းနှင့် မိမိတို့ သက်သေခံရာ၌ အခိုင်အမာ ရပ်တည်ခြင်းတို့က ကောင်းသောအရာ ဖြစ်သည်။ ဤသည်မှာ ဘုရားသခင်၏ အောက်မေ့ခြင်း ခံရရန် ထိုက်တန်သည်။ သို့ရာတွင် ၎င်းတို့သည် တမင်ရည်ရွယ်၍ကို မိမိတို့ လုပ်‌ဆောင်ခဲ့သင့်သည့်အတိုင်း မလုပ်ဆောင်ဘဲ နေခဲ့ကြ၏။ ၎င်းတို့သွားသည့် နေရာတိုင်းတွင် လူတို့၏ လေးစားမှုနှင့် သနားကရုဏာကို ရယူဖို့အတွက် မိမိတို့၏ အောင်မြင်မှုများအကြောင်းကို ကြွားဝါခဲ့ကြသည်။ ၎င်းတို့သည် ရုပ်ဝတ္ထုပစ္စည်းတချို့ကို တောင်းခံသည်အထိပင် ဖြစ်ခဲ့ကြသည်။ ဤသည်မှာ ၎င်းတို့၏ အောင်မြင်မှုများအတွက် ဆုလာဘ်ကို ရှာဖွေခြင်းဖြစ်သည်။ လူတို့ထံမှ ဆုလာဘ်များကို ဤကဲ့သို့ ရှာဖွေခြင်း၏ သွယ်ဝိုက်အဓိပ္ပာယ်မှာ အဘယ်နည်း။ ၎င်းတို့သည် လူတို့ထံမှ ဆုလာဘ်များကို တောင်းခံနိုင်သောကြောင့် ဘုရားသခင်ထံမှ ဆုလာဘ်များကို တောင်းခံနိုင်သလော။ ၎င်းတို့သည် လူတို့ထံသွား၍ ဆုလာဘ်များ အလုံအလောက် တောင်းခံကြသည်။ ၎င်းတို့သည် အဆင့်အတန်းအတွက်၊ ကျော်စောမှုနှင့် အကျိုးအမြတ်အတွက်၊ ဂုဏ်ဒြပ်သာမက ဇာတိပကတိ၏ ပျော်မွေ့ဖွယ်ရာများကို တောင်းခံကြပြီးနောက် ဘုရားသခင်ထံမှ ဆုလာဘ်များကို သွား၍တောင်းခံကြသည်။ ဤသည်မှာ ပေါလုကဲ့သို့ ဖြစ်သည်မဟုတ်လော။ ထို့ထက်ပိုသည်မှာ ၎င်းတို့သည် ဤတာဝန်ကို ထမ်းဆောင်ခြင်းဖြင့် လူများစွာကို သိမ်းသွင်းရရှိခဲ့ပြီး ဖြစ်သည်။ ဘုရားသခင်၏အမြင်မှ ၎င်းတို့သည် မိမိတို့၏ တာဝန်များကို သမ္မာတရား နားလည်ခြင်းဟူသည့် အခြေခံအုတ်မြစ်ပေါ် အခြေခံ၍ ဆက်လက် လုပ်ဆောင်နိုင်ပြီး ဤတာဝန်ကို ဆက်လက်၍ ကောင်းစွာ ထမ်းဆောင်နိုင်ပါက ဘုရားသခင်သည် ၎င်းတို့ကို ဧဝံဂေလိဖြန့်ဝေခြင်းကို ဆက်လက်၍ ပေးအပ်မည်ဖြစ်သည်။ သို့ရာတွင် ၎င်းတို့သည် ဤအရာကိုမလုပ်ဖို့ ရွေးချယ်သော်လည်း ၎င်းတို့တွင် လူတိုင်းအား ကြေညာနိုင်သည့် လုံလောက်သော ချီးကျူးဂုဏ်ပြုမှုနှင့် အရည်အချင်းများရှိသည်ဟု တွေးထင်ကြသည်။ ထို့ကြောင့် ၎င်းတို့သည် လုံးဝ အလုပ်မလုပ်တော့ဘဲ ဆုလာဘ်ပေးရန် စတင်တောင်းဆိုကြသည်။ ၎င်းတို့သွားသည့် နေရာတိုင်းတွင် ကြွားဝါကြသည်၊ ၎င်းတို့၏ အရည်အသွေးကောင်းကို ကြွားလုံးထုတ်ကြသည်၊ ကောင်းမှုများကို နှိုင်းယှဉ်ပြီးလျှင် ၎င်းတို့က လူ ဘယ်နှရာ၊ ဘယ်နှထောင်ကို ဧဝံဂေလိ ဆောင်ကြဉ်းခဲ့ပြီးကြောင်း ကြွားလုံးထုတ်ကြသည်။ ဤအရာ၌ ၎င်းတို့သည် ဘုရားသခင်အား ဂုဏ်အသရေ မပေးသည့်အပြင် ဘုရားသခင်၏ အနန္တတန်ခိုးနှင့် ဉာဏ်ပညာကို မည်သည့်အခါမျှ သက်သေမခံပေ။ ဤသည်မှာ သေခြင်းတရားကို ဖိတ်ခေါ်ခြင်း မဟုတ်သလော။ ၎င်းတို့သည် ဘုရားသခင်ကို ယုံကြည်သော်လည်း မှန်ကန်သော လမ်းကြောင်းကို မလျှောက်ကြပေ။ သို့ဆိုလျှင် တရားဒေသနာများနှင့် မိတ်သဟာယပြုချက်တို့ကို နားထောင်ခြင်းအပေါ် ၎င်းတို့၏ သဘောထားက အဘယ်နည်း။ ၎င်းတို့က “ကျွန်ုပ် နားထောင်စရာ မလို၊ ကျွန်ုပ်သည် ထောင်ချခံရဖူးသည်။ ကျွန်ုပ်သည် ယုဒတစ်ဦး ဖြစ်မလာခဲ့ပေ။ ကျွန်ုပ်၌ သက်သေခံစရာ ရှိသည်။ ထို့အပြင် ကျွန်ုပ်သည် အခြားလူတကာထက် လူတို့ကို ပို၍ သိမ်းသွင်းရရှိခဲ့ပြီ။ အများဆုံးသော အဖိုးအခကို ကျွန်ုပ် ပေးခဲ့ပြီးပြီ။ အခက်အခဲဟူသမျှကို ကျွန်ုပ် ခံစားခဲ့ပြီးပြီ။ ခြုံပုတ်များကြား၌ တိုးဝှေ့သွားခဲ့ပြီး ဂူများထဲ၌ အိပ်စက်ခဲ့ပြီးပြီ။ ကျွန်ုပ်မခံစားနိုင်သော ဒုက္ခမရှိသည့်အပြင် ကျွန်ုပ်မရောက်ခဲ့ဖူးသော နေရာမရှိပေ။ သင်တို့ထဲမှ မည်သူသည် ကျွန်ုပ်အား ယှဉ်ပြိုင်တုပနိုင်သလော။ ထို့ကြောင့် ကျွန်ုပ်နားထောင်သည့် ဒေသနာများကို လုံးစေ့ပတ်စေ့ နားလည်ရန် မလိုပေ။ တရားဒေသနာများ နားထောင်ခြင်းသည် လက်တွေ့လုပ်ဆောင်မှုအတွက်သာ မဟုတ်လော။ ယင်းတို့အားလုံးကို ကျွန်ုပ် လုပ်ဆောင်ခဲ့ပြီးပြီ။ ယင်းကို ကျွန်ုပ် အသက်ရှင်နေထိုင်ခဲ့ပြီးပြီ။ စိတ်လှုပ်ရှားစရာ ဘာမျှမရှိတော့၊ ဘုရားသခင်၏ လူဇာတိခံယူခြင်း အကြောင်းပင် အထင်ကြီးလောက်စရာ မရှိတော့ပေ။” ထိုသို့အလားတူ စကားများကို ပြောသည်မှာ မည်သည့်လူစားမျိုးနည်း။ (ရှင်ပေါလုဖြစ်ပါသည်။) ဤသည်မှာ အသက်ပြန်ဝင်လာသည့် ပေါလုပင် ဖြစ်သည်။ ၎င်းတို့က “သင်တို့သည် ကျွန်ုပ်ကဲ့သို့ မကျွမ်းကျင်ပေ။ သင်တို့ ကျွမ်းကျင်ခဲ့လျှင် တရားဒေသနာ မြောက်မြားစွာ နားထောင်စရာ လိုမည်မဟုတ်သည့်အပြင် ဘုရားသခင်၏ နှုတ်ကပတ်တော်များကို နေ့စဉ်နေ့တိုင်း စိတ်အာရုံစိုက်လျက် ရေးစရာ၊ ပြန်ကူးစရာနှင့် အလွတ်ကျက်မှတ်စရာ လိုမည်မဟုတ်ပေ။ ကျွန်ုပ်အား ကြည့်‌ပါ။ ဧဝံဂေလိတရားကို ဟောပြောခြင်းဖြင့် လူမြောက်မြားစွာကို သိမ်းသွင်းရရှိခဲ့ပြီးပြီ။ သင်တို့ကဲ့သို့ ကျွန်ုပ် မည်သည့်အချိန်က လေ့လာခဲ့ဖူးသနည်း။ လေ့လာဖို့မလို၊ သန့်ရှင်းသော ဝိညာဉ်တော်က သူ၏အမှုပြုလျှင်ပြုချင်း ကျွန်ုပ်အားလုံးကို ရရှိပြီဖြစ်သည်” ဟူ၍လည်း ပြောကြသည်။ ဤသည်မှာ ကြီးစွာသော မိုက်မဲခြင်းမဟုတ်လော။ ၎င်းတို့၏ မာနထောင်လွှားမှုမှာ အတိုင်းအဆမရှိပေ။ ဘုရားသခင်၏ အမှုနှင့် ကယ်တင်ခြင်းအား လိုက်စားမှုကို လက်ခံခြင်းအား မည်သည့်အရာဟု ၎င်းတို့ ထင်သနည်း။ ယင်းကို ကလေးကစားနည်းဟု ၎င်းတို့ထင်ပေသည်။ ၎င်းတို့သည် ကောင်းသောအမူအကျင့် အနည်းငယ်ကို ပြသပြီး အလုပ်အနည်းငယ်ကို ပြီးစီးခဲ့ပြီဖြစ်သဖြင့် မိမိတို့၏ ဆောင်ရွက်ချက်ကို ပြီးမြောက်ပြီး မိမိတို့၏ တိုက်လှန်မှုကို တိုက်ခဲ့ပြီးဖြစ်သောကြောင့် လုပ်ရန်ကျန်ရှိသည့်အရာ တစ်ခုတည်းမှာ ၎င်းတို့၏ သရဖူကိုရယူဖို့ဖြစ်သည်ဟု ယုံကြည်ကြသည်။ ၎င်းတို့အတွက် သရဖူများ မပေးသည့် ဘုရားသည် လုံးဝ ဘုရားမဟုတ်ပေ။ ဤအရာ၌ ၎င်းတို့သည် ဘာသာရေးသမားများနှင့် တူညီသောအမြင် ရှိကြသည်။ ၎င်းတို့က “ယခုတွင် ဒုက္ခခံစရာရှိသမျှကို ကျွန်ုပ်ခံခဲ့ပြီး အဖိုးအခအားလုံးကို ပေးခဲ့ပြီးပြီ။ ကျွန်ုပ်သည် ဘုရားသခင်ခံစားခဲ့သလောက်နီးပါး ခံစားခဲ့ပြီးပြီ။ ဘုရားသခင်၏ ဆုလာဘ်ကို ရရှိနိုင်သင့်ပေပြီ” ဟုလည်း ဆိုကြသည်။ ဤလူတို့သည် ပေါလုကဲ့သို့ပင် မဟုတ်လော။ ၎င်းတို့သည် လူတို့ကို အရည်အချင်းများနှင့် ဝါရင့်ခြင်းနုခြင်းအားဖြင့် အမြဲတမ်း အဆင့်အတန်း သတ်မှတ်သည်။ ၎င်းတို့အားလုံးက မိမိတို့အသက်ရှင်သည်မှာ ခရစ်တော်ဖြစ်သည်ဟု ပြောမိလုနီးနီးဖြစ်ခဲ့ကြသည်။ အကယ်၍ ၎င်းတို့သည် အမှန်တကယ် ခရစ်တော်ဖြစ်လိုပါက ဒုက္ခရောက်ကြမည်ဖြစ်သည်။ ဤသည်မှာ ဒုတိယပေါလု ဖြစ်၏။ ဤလမ်းကြောင်းကို လျှောက်သောသူတစ်ဦး၌ မိမိကိုယ်ကို ပြန်လှည့်လာနိုင်ခြေရှိသေးသလော။ လုံးဝမရှိပေ။ ဤလမ်းကြောင်းမှာ အန္တိခရစ်များ၏ တစ်ဖက်ပိတ်လမ်းမြောင်ပင် ဖြစ်၏။

နှစ်ပေါင်းများစွာ ဘုရားသခင်ကို ယုံကြည်လာခဲ့ပြီဖြစ်သော လူအချို့သည် အဘယ့်ကြောင့် အန္တိခရစ်များ၏ လမ်းကြောင်းကို လျှောက်ကြသနည်း။ ဤအရာကို လူတစ်ဦး၏ သဘာဝအနှစ်သာရက အဆုံးအဖြတ်ပေးသည်။ ကောက်ကျစ်ဆိုးယုတ်သော လူအားလုံး၊ အသိတရားနှင့် အသိစိတ်မရှိသော လူအားလုံးတို့သည် သမ္မာတရားကို မချစ်သောသူများ ဖြစ်ကြသည်။ ထို့အတွက်ကြောင့် ဘုရားသခင်ကို ယုံကြည်လာပြီးနောက် အန္တိခရစ်များ၏ လမ်းကြောင်းကို လျှောက်ရန် ပင်ကိုအားဖြင့် ရွေးချယ်ကြခြင်းဖြစ်၏။ လူတိုင်းက ဘုရားသခင်ကို ယုံကြည်သည်၊ ဘုရားသခင်၏ နှုတ်ကပတ်တော်များကို ဖတ်ရှုသည်၊ ပြီးလျှင် တရားဒေသနာများကို နားထောင်သည်။ သို့ဆိုလျှင် အဘယ်ကြောင့် လူအချို့ကသာ သမ္မာတရားလိုက်စားခြင်း လမ်းကြောင်းကိုလျှောက်ဖို့ ရွေးချယ်ကြသနည်း။ အဘယ့်ကြောင့် အခြားလူတို့က ကျော်စောခြင်း၊ အကျိုးအမြတ်၊ အဆင့်အတန်းနှင့် ကောင်းချီးများအား လိုက်စားခြင်းလမ်းကြောင်းကို လျှောက်ဖို့ ရွေးချယ်ကြသနည်း။ ၎င်းတို့၏ အရှိအတိုင်းဖြစ်သော ပတ်ဝန်းကျင်များက တူညီသော်လည်း ၎င်းတို့၏ လူ့သဘာဝအရည်အသွေးနှင့် ကိုယ်ပိုင်ရွေးချယ်မှုများက ကွဲပြားသောကြောင့် မတူညီသောလမ်းကြောင်းများကို ရွေးချယ်ကြခြင်း ဖြစ်သည်။ ဘုရားသခင်၏ သိုးများက ဘုရားသခင်၏ အသံကို နားထောင်ကြသည်။ ဘုရားသခင်သည် နောက်ဆုံးသော ကာလတွင် မြောက်မြားစွာသော နှုတ်ကပတ်တော်များကို မိန့်မြွက်ခဲ့ပြီဖြစ်ပြီး ဘုရားသခင်၏ နှုတ်ကပတ်တော်များကို နှစ်ပေါင်း ၃၀ နီးပါး ဖော်ပြလာခဲ့ပြီဖြစ်သည်။ သို့သော် ယင်းတို့ကို ဤလူတို့က နားမလည်ကြပေ။ သို့ဆိုလျှင် ၎င်းတို့သည် ဘုရားသခင်၏ သိုးများ ဟုတ်သလော။ (မဟုတ်ပါ။) ၎င်းတို့သည် ဘုရားသခင်၏ သိုးများနှင့် မဆိုင်လျှင် လူသားများဟုခေါ်ဖို့ မထိုက်တန်ပေ။ သမ္မာတရားကို မချစ်သည့်အပြင် သမ္မာတရားကို မလိုက်စားသော သူတို့သည် မည်သည့်အရာကို အာရုံစိုက်ကြသနည်း။ ၎င်းတို့လိုက်စားသော အရာမှာ အဘယ်နည်း။ အဆင့်အတန်းနှင့် ကောင်းချီးမင်္ဂလာများကို လိုက်စားဖို့ ၎င်းတို့၏ အလိုဆန္ဒသည် အထူးသဖြင့် ပြင်းထန်ကြောင်းနှင့် သမ္မာတရားကို သင်မည်မျှ မိတ်သဟာယ ပြုသည် ဖြစ်စေ ယင်းကို ၎င်းတို့ နားထောင်မည် မဟုတ်ကြောင်း တွေ့မြင်ရန် လွယ်ကူလောက်သည်။ ၎င်းတို့သည် သမ္မာတရားကို လက်မခံနိုင်သည်သာမက ကျော်စောမှု၊ အကျိုးအမြတ်နှင့် အဆင့်အတန်းကိုလည်း ဆက်၍ မလျှော့တမ်း လိုက်စားကြသည်။ ၎င်းတို့၌ မိမိကိုယ်ကိုသိကျွမ်းခြင်းဟူသမျှ ကင်းမဲ့သည်သာမက ကောင်းမှုများကို အမြဲတမ်း နှိုင်းယှဉ်ပြီး နေရာတိုင်း၌ မိမိတို့၏ ကိုယ်ပိုင်အရည်အသွေးကောင်းကြောင်းကို ကြွားဝါကြသည်။ ထိုသို့သော အပြုအမူနှင့် အလေ့အထများ၏ သဘာဝမှာ အဘယ်နည်း။ (ယင်းမှာ သေခြင်းတရားကို ဖိတ်ခေါ်ခြင်း ဖြစ်သည်။) မှန်ပေ၏။ ယင်းသည် ပေါလုက သေခြင်းတရားကို ဖိတ်ခေါ်ခဲ့သည့်အတိုင်းပင် ဖြစ်သည်။ တရားဒေသနာများကို နှစ်‌ပေါင်းများစွာ နားထောင်လာပြီးနောက် လူတို့သည် နောင်တမရဘဲ ပေါလုကဲ့သို့ပင် ဖြစ်နိုင်စွမ်းရှိကြသေးသည်။ ၎င်းတို့၌ မည်သည့် သမ္မာတရားနားလည်မှုမျှ မရှိသည့်အပြင် သမ္မာတရားကို လုံးဝ လက်မခံကြပေ။ ဤသည်မှာ သေခြင်းတရားကို ဖိတ်ခေါ်နေခြင်း မဟုတ်လော။ အစဦးတွင် လူတို့သည် သမ္မာတရားကို နားမလည်သည့်အခါ လူ့စိတ်ဆန္ဒမှလာပြီး မသန့်စင်သည့် အမူအကျင့်နှင့် အလေ့အထအချို့ကို ထုတ်ဖော်ပြသည်၊ သို့မဟုတ် ၎င်းတို့သည် အပေးအယူ လုပ်ခြင်းတစ်ခုခု သို့မဟုတ် ကိုယ်ပိုင်ရည်ရွယ်ချက်များနှင့် အလိုဆန္ဒများကို ထုတ်ဖော်ပြကောင်း ပြမည်ဖြစ်သည်။ ၎င်းတို့သည် သမ္မာတရားကို နားမလည်သဖြင့် ဤအရာကို ဘုရားသခင် မကြည့်ချေ။ ဘုရားသခင်၏ နှုတ်ကပတ်တော်များက လူသားအတွက် ဤမျှရှင်းလင်းအောင် မပြုလုပ်ရသေးစဉ်က ဘုရားသခင်သည် လူသားအား ကိုယ်ပိုင် ဖောက်ပြန်ပျက်စီးခြင်း၊ မသန့်စင်ခြင်း၊ အားနည်းခြင်းနှင့် အပေးအယူလုပ်ခြင်းတို့ကို ခွင့်ပြုခဲ့သည်။ ယခုတွင်မူ ဘုရားသခင်သည် လုံလောက်သည့် အတိုင်းအတာအထိ များစွာ မိန့်မြွက်ထားပြီး ဖြစ်သည့်တိုင် သင်သည် သင်ဆုပ်ကိုင်ထားသော အရာများနှင့် သင်ကျင့်သုံးနေသော အမူအကျင့်များမှာ မှန်ကန်သည်ဟု မလျှော့တမ်း ယုံကြည်နေသေးသည်။ သင်သည် ဘုရားသခင်၏ ဤနှုတ်ကပတ်တော်များကို ငြင်းဆိုသည်၊ သို့မဟုတ် ဘုရားသခင်၏ နှုတ်ကပတ်တော်များကို အထင်သေးခြင်းနှင့် မသိကျိုးကျွန်ပြုခြင်းပင် ရှိကာ မမြင်ဘဲကြည့်ပြီး မကြားဘဲ နားထောင်သည်။ ထိုသို့သောလူတို့အပေါ် ဘုရားသခင်၏ သဘောထားမှာ အဘယ်နည်း။ ထိုသို့သောအရာများကို ဘုရားသခင် မည်သို့ရှုမြင်သနည်း။ ဘုရားသခင်က သင်သည် သမ္မာတရားကို မချစ်၊ အပြုသဘောဆောင်သော အရာများကို မချစ်သည့်အပြင် သင်သည် မယုံကြည်သူတစ်ဦး ဖြစ်သည်ဟု ဆိုလိမ့်မည်။ ထိုသို့သော လူတို့က သမ္မာတရားရှိကြောင်း၊ ဘုရားသခင် မိန့်မြွက်ထားသမျှသည် သမ္မာတရားဖြစ်ပြီး ကယ်တင်ခြင်းအဖို့ လူသား၏လမ်းကြောင်း ဖြစ်ကြောင်း မယုံကြည်ပေ။ ဤအချက်ကို ၎င်းတို့ လက်မခံကြပေ။ ဤသို့သောလူတို့သည် ဘုရားသခင်၏ ဤနှုတ်ကပတ်တော်များကို မငြင်းဆိုသည့်တိုင် ယင်းတို့ကို လက်လည်းမခံပေ။ ၎င်းတို့၏ အမူအကျင့်နှင့် ၎င်းတို့ ထုတ်ဖော်သည့်အရာအားဖြင့် ၎င်းတို့သည် သမ္မာတရားလိုက်စားခြင်း လမ်းကြောင်းတွင် မရှိကြသည်ကို သင် တွေ့နိုင်သည်။ မည်သည့်လမ်းကြောင်းကို ၎င်းတို့ လျှောက်နေကြသနည်း။ ဘုရားသခင်ထံမှ ဆုလာဘ်များကို ရှာဖွေရန်အတွက် မိမိတို့ကိုယ်ပိုင် အရည်အသွေးကောင်းနှင့် အောင်မြင်မှုများအပေါ် အမှီပြုခြင်းအားဖြင့် ၎င်းတို့သည် ပေါလု၏ လမ်းကြောင်းကို လျှောက်နေကြသည်။ ပေါလုကို မည်ကဲ့သို့ စိတ်ဖြာလေ့လာသည်ဖြစ်စေ ၎င်းတို့သည် မိမိတို့အထဲ၌ တူညီသော အရာများကို ဖော်ထုတ်တွေ့ရှိမည် မဟုတ်ပေ။ ပေါလုကို မည်ကဲ့သို့ စိတ်ဖြာလေ့လာသည်ဖြစ်စေ ၎င်းတို့သည် ပြောင်းလဲလာခြင်း၊ နောင်တရခြင်း၊ သို့မဟုတ် မိမိတို့ကိုယ်ကို သိမြင်လာခြင်း ရှိမည်မဟုတ်ပေ။ ၎င်းတို့သည် ၎င်းတို့ပြုလုပ်သမျှက မှန်ကန်ပြီး သမ္မာတရားနှင့် ကိုက်ညီသည်ဟု ယုံကြည်နေကြဆဲ ဖြစ်သည်။ ဘုရားသခင်သည် နှုတ်ကပတ်တော် မည်မျှကို ဖော်ပြပါစေ၊ သူသည် ထိုကဲ့သို့သော လူတို့ကို မည်ကဲ့သို့ ခွဲခြမ်းစိတ်ဖြာပြပြီး ပြစ်တင်ရှုတ်ချပါစေ ၎င်းတို့သည် မိမိတို့ကိုယ်ကို မည်သည့်အခါမျှ ဆင်ခြင်သုံးသပ်မည် မဟုတ်ပေ။ ဘုရားသခင်အား ယုံကြည်ခြင်းအပေါ် ၎င်းတို့၏ ရှုထောင့်အမြင်များ၊ ကောင်းချီးမင်္ဂလာများ ရရှိဖို့ ၎င်းတို့၏ ရည်ရွယ်ချက်နှင့် ဘုရားသခင်နှင့် အပေးအယူလုပ်သည့် ၎င်းတို့၏ အလေ့အကျင့်တို့က မမှိတ်မသုန် မပြောင်းမလဲ ရှိနေသေးသည်။ ဤအရာအတွက် အကြောင်းရင်းက အဘယ်နည်း။ ၎င်းတို့သည် ဘုရားသခင်၏ အသံတော်ကို နားမလည်သည့်အပြင် ဘုရားသခင်၏ အသံတော်ကို နားမထောင်ကြပေ။ ဘုရားသခင် မည်သည့်အရာကို မိန့်မြွက်ပါစေ၊ ယင်းမှာ ၎င်းတို့အတွက် အရေးကြီးမှု စိုးစဉ်းသာ ဖြစ်သည်။ “ကိုယ်တော်ပြောချင်သည်ကို ကိုယ်တော်ပြောသည်၊ ကျွန်ုပ်ကိုမူ ကျွန်ုပ်၏သဘောအတိုင်း လုပ်ခွင့်ပြုပါ။ ကိုယ်တော်သည် ကိုယ်တော်ပင်၊ ကျွန်ုပ်သည် ကျွန်ုပ်ပင်ဖြစ်၏။ ကိုယ်တော် မည်သည့်အရာ ပြုလုပ်သည်ဖြစ်စေ၊ ကိုယ်တော့်ရည်ရွယ်ချက်များသည် မည်သည့်အရာဖြစ်စေ ယင်းက ကျွန်ုပ်အဖို့ အဘယ်အရာ ဖြစ်သနည်း။ ယင်းက ကျွန်ုပ်၏ သေရေးရှင်ရေးနှင့် ဘာမျှမသက်ဆိုင်ပေ။” ဤသည်မှာ မည်သို့သောလူစားမျိုးများ ဖြစ်သနည်း။ (မယုံကြည်သူများ ဖြစ်သည်။) ၎င်းတို့သည် မည်သူ့ကို ယုံကြည်ကြသနည်း။ မိမိတို့ကိုယ်ကို ယုံကြည်ကြသည်။ ထိုသို့သော လူတို့သည် မုန်းတီးစက်ဆုပ်ဖွယ် ကောင်းသည်မဟုတ်လော။ (မုန်းတီးစက်ဆုပ်ဖွယ် ကောင်းပါသည်။) ၎င်းတို့သည် မုန်းတီးစက်ဆုပ်ဖွယ် ကောင်းသည်ဖြစ်၍ သေကျေပျက်စီးသင့်သည်။ ၎င်းတို့သည် ဘုရားသခင် ကယ်တင်မည့်သူများ မဟုတ်ကြပေ။ ထို့ကြောင့် ဧဝံဂေလိ ဖြန့်ဝေသောသူတို့ကြားတွင် ၎င်းတို့၏ ယခင်က အောင်မြင်မှုအပေါ် အမြဲတမ်း ကျေနပ်တင်းတိမ်ကာ ၎င်းတို့၏ ဝါရင့်ခြင်းကို ကြွားလုံးထုတ်ပြီး ဘုရားသခင်ထံမှ လွန်လေပြီးသော ကောင်းမှုများအတွက် ဆုလာဘ်များကို တောင်းဆိုသည့် လူများစွာ ရှိပါက ၎င်းတို့သည် ဒုက္ခရောက်မည်ဖြစ်သည်။ ၎င်းတို့၏ အပြုအမူကြောင့် ၎င်းတို့၏ အဆုံးသတ်အား သေခြင်းတရားကို ဖိတ်ခေါ်ခြင်းအဖြစ် အဆုံးအဖြတ်ပေးမည် ဖြစ်သည်။ သို့ဆိုလျှင် ဤသို့သော လူစားမျိုးကို တွေ့ဆုံသောအခါ သင့်အနေဖြင့် ၎င်းတို့အား သေခြင်းတရားကို ဖိတ်ခေါ်ခြင်းအတွက် သတိပေးရန် သင့်တော်သလော။ အကယ်၍ ၎င်းတို့သည် ဧဝံဂေလိ ဖြန့်ဝေနိုင်သေးလျှင် ၎င်းတို့ကို ထိုသို့ မပြောလေနှင့်။ ၎င်းတို့ကို သင် သတိဖော်နိုင်သည်၊ ၎င်းတို့ကို သတိပေးနိုင်သည်၊ ပြီးလျှင် ၎င်းတို့ကို အတတ်နိုင်ဆုံး ကူညီပေးမည့် သွယ်ဝိုက်အရိပ်အမြွက်များအားဖြင့် ၎င်းတို့ကို လမ်းညွှန်ပေးနိုင်သည်။ သို့ရာတွင် အကယ်၍ ၎င်းတို့၏ အနှစ်သာရနှင့် စိတ်သဘောထားမှာ အမှန်ပင် ပေါလု၏ အနှစ်သာရ၊ စိတ်သ‌ဘောထားနှင့် တစ်ထပ်တည်းကျနေပါက ၎င်းတို့ကို ငါတို့ မည်သို့သဘောထားသင့်သနည်း။ ၎င်းတို့သည် သေခြင်းတရားကို ဖိတ်ခေါ်နေသည်ကို သိသော်လည်း ၎င်းတို့အား အမှန်တရားကို မပြောပြဘဲ ဆက်၍ အားပေးနေသေးကာ ဆက်၍ အစေခံမှုကို ပေးခွင့်ပြုနေပါက ဤသည်ကို စာတန်အား အရှက်ရစေခြင်းဟု ခေါ်သည်။ ဤသို့ပြုသည်မှာ သင့်တော်သ‌လော။ (သင့်တော်ပါသည်။) စာတန်၏ ဝန်ဆောင်မှုကို ကောင်းကောင်း အသုံးချသည်မှာ ဘုရားသခင်၏ ဉာဏ်ပညာပင်ဖြစ်သည်။ သင်သည် သင်၏ ညီအစ်ကိုမောင်နှမများကို ဤပုံစံအတိုင်း ဆက်ဆံပါက ယင်းမှာ မကောင်းမှုဖြစ်ပြီး ယင်းကို ဘုရားသခင် စက်ဆုပ်ရွံရှာ၏။ အကယ်၍ သင်သည် စာတန်၏ ဝန်ဆောင်မှုကို အသုံးချပါက ဤသည်ကို စာတန်အား အရှက်ရစေခြင်းဟု ခေါ်သည်။ ဤသည်ကို ဉာဏ်ပညာဟု ခေါ်သည်။ အဆင်းနီသော နဂါကြီးဖြစ်သော စာတန်နှင့် နတ်မိစ္ဆာများသည် ဘုရားသခင်ရွေးကောက်ထားသော လူတို့ကို အစေခံကြသည်။ ဤသည်မှာ ဘုရားသခင်၏အလုပ် ဟုတ်သလော။ (ဟုတ်ပါသည်။) ဤအရာကို ငါတို့ မည်ကဲ့သို့ ရှုမြင်သင့်သနည်း။ ဤသည်မှာ ဘုရားသခင်၏ ဉာဏ်ပညာပင်ဖြစ်၏။ ဤအရာကို ပြစ်တင်ရှုတ်ချ၍ မရပေ။ ဤသည်မှာ သမ္မာတရား ဖြစ်သည်။ သင်သည် ဤအရာဖြစ်သော စာတန်ကို သင်၏ အကျိုးအတွက် အသုံးချရမည်။ သင်သည် ယင်းကို အစေခံခြင်းအကြောင်းအတွက် အသုံးမချပါက အလုပ်အချို့မှာ ကောင်းစွာ မပြီးမြောက်ဘဲ ရှိနေမည်ဖြစ်ပြီး ရလဒ်များရရှိရန် လွယ်ကူမည်မဟုတ်ပေ။ သမ္မာတရား လိုက်စားခြင်းလမ်းကြောင်းနှင့် ကယ်တင်ခြင်းလမ်းကြောင်းတွင် လျှောက်သည့် လူများ၌လည်း အလုပ်လုပ်ပေးခြင်းတွင် အဆင့်ရှိသော်ငြားလည်း ဤအရာသည် ရေရှည်မဟုတ်ပေ။ ဘုရားသခင်သည် သင့်အား အစေခံမှုပေးစေရန် ဉာဏ်ပညာကို အသုံးမပြုသော်လည်း သင်ကသာ ဤအဆင့်ကို ဖြတ်ကျော်သွားရမည် ဖြစ်သည်။ သင်သည် သမ္မာတရားကို နားမလည်သောကြောင့် စည်းမျဉ်းများမပါဘဲ သင်၏ တစ်ကိုယ်ရေစိတ်ဆန္ဒအတိုင်း အမှုအရာများစွာကို ပြုလုပ်လေသည်။ သင်၏အနှစ်သာရအားဖြင့် သင်သည် အလုပ်လုပ်ပေးရန် စိတ်ဆန္ဒမရှိ၊ သို့သော် အရှိအတိုင်းဖြစ်သော အချက်အားဖြင့် သင်သည် အလုပ်လုပ်ပေးနေသည်။ လူတို့သည် ကောင်းစွာ အလုပ်လုပ်ပေးပြီး ဘုရားသခင်၏ ရည်ရွယ်ချက်များနှင့် သမ္မာတရားအား တဖြည်းဖြည်း နားလည်သောအခါမှသာ ၎င်းတို့သည် သမ္မာတရားလိုက်စားခြင်းသို့ တစ်ဆင့်ပြီးတစ်ဆင့် ကူးပြောင်းနိုင်သည်၊ ၎င်းတို့၏ တာဝန်များကို အမှန်တကယ် ထမ်းဆောင်နိုင်သည်၊ ဘုရားသခင်ကို ကျိုးနွံနာခံပြီး သူ၏ရည်ရွယ်ချက်များနှင့် အညီဖြစ်နိုင်သည်၊ ပြီးလျှင် ကယ်တင်ခြင်းလမ်းကြောင်းပေါ် တစ်ဆင့်ပြီးတစ်ဆင့် တက်လှမ်းနိုင်လေသည်။ သို့ရာတွင် ဤအလုပ်လုပ်ပေးခြင်းသည် စာတန်၏ဝန်ဆောင်မှုအား အသုံးချခြင်းနှင့် လုံးလုံးလျားလျား ခြားနားသောအရာ ဖြစ်သည်။ ယင်းသည် ကွဲပြားသော သဘာဝရှိ၏။ ဘုရားသခင်ကသာ စာတန်၏ ဝန်ဆောင်မှုကို ကောင်းကောင်း အသုံးချလေသည်။ ဘုရားသခင်သည် စာတန်ကိုမူ မကယ်တင်ပေ။ ဘုရားသခင်ကို ရိုးသားမှန်ကန်သော စိတ်နှလုံးဖြင့် ယုံကြည်ပြီး သမ္မာတရားကို လိုက်စားနိုင်သော အလုပ်လုပ်ပေးသူများမှာ ဘုရားသခင်၏ ကယ်တင်ခြင်းကို လက်ခံရရှိသူများ ဖြစ်ကြသည်။ အလုပ်လုပ်ပေးသူအချို့၏ ကိစ္စရပ်တွင် ၎င်းတို့၏ အစေခံခြင်းကို ၎င်းတို့ကိုယ်တိုင် အသုံးဝင်သောအခါမှသာ အသုံးပြုသည်။ သို့သော် ၎င်းတို့သည် အသင်းတော်၏အလုပ်ကို ဖျက်ဆီးနှောင့်ယှက်ပါက ၎င်းတို့ကို ပြင်းထန်စွာ သတိပေးရမည် ဖြစ်သည်။ အကယ်၍ ၎င်းတို့သည် နောင်တမရပါက ကန်ထုတ်ခြင်းနှင့် နှင်ထုတ်ခြင်းကို ခံရမည်ဖြစ်သည်။ ဤသည်မှာ ၎င်းတို့ကို ဆက်ဆံရမည့်ပုံ ဖြစ်သည်။ ၎င်းတို့သည် ပုံမှန်အတိုင်း ရိုးသားစွာ အလုပ်လုပ်ပေးနိုင်ပြီး အလုပ်ကို မနှောင့်ယှက်ပါက ၎င်းတို့အား ဆက်၍ အလုပ်လုပ်ပေးခွင့်ပြုလော့။ တစ်နေ့တွင် သမ္မာတရားကို နားလည်မည်ဖြစ်ပြီး ကယ်တင်ခြင်းရကောင်း ရနိုင်မည်ဖြစ်သည်။ ဤသည်မှာ ကောင်းသောအရာဖြစ်၍ ယင်းကို ကောင်းသောစိတ်ဓာတ်ဖြင့် အဘယ်ကြောင့် မလုပ်ဆောင်လေသနည်း။ အချိန်မကျခင် လူတစ်ဦးကို ပြစ်တင်ရှုတ်ချ၍ မရပေ။ လူအချို့က ပြစ်တင်ရှုတ်ချခြင်း ခံရသည့်အကြောင်းရင်းမှာ အဘယ်နည်း။ ၎င်းတို့ဖြစ်ပွားစေသည့် အနှောင့်အယှက်များမှာ လွန်စွာ ပြင်းထန်သောကြောင့် ပြစ်တင်ရှုတ်ချခံရခြင်းဖြစ်သည်။ ၎င်းတို့အား သမ္မာတရားကို မည်မျှပင် မိတ်သဟာယပြုသည်ဖြစ်စေ၊ ယင်းကို လက်ခံနိုင်ကြမည် မဟုတ်သည့်အပြင် ၎င်းတို့၏တာဝန်များကို အားရလောက်စရာမရှိအောင် ထမ်းဆောင်ကြမည်ဖြစ်သည်။ ၎င်းတို့၏ သဘာဝအနှစ်သာရများမှာ ပေါလု၏ သဘာဝအနှစ်သာရနှင့် တစ်ထပ်တည်းကျနေသည်။ ၎င်းတို့သည် ခေါင်းမာစွာဖြင့် နောင်တရရန် ငြင်းဆန်ကြသည်။ ၎င်းတို့သည် သေခြင်းတရားကို ဖိတ်ခေါ်နေကြသည်မှာ သံသယဖြစ်စရာ မရှိပေ။ ထိုသို့သောသူတို့သည် အသင်းတော်ထဲ၌ ရှိနေသည်မှာ သေချာ၏။ ဧဝံဂေလိဖြန့်ဝေသောသူတို့ထဲတွင် ရှိနေသည်မှာ သေချာ၏။ ထိုသို့သော လူတို့အား စစ်မှန်သော သမ္မာတရားကို သိစေသည်မှာ ကောင်းသောအရာ ဟုတ်သလော၊ သင်တို့ မည်သို့ထင်သနည်း။ ထိုသို့သော လူတို့က စစ်မှန်သော သမ္မာတရားအား သိမည်ကို ကြောက်သလော။ (ကျွန်ုပ်တို့ မကြောက်ပါ။) ထိုကဲ့သို့သော လူတို့က ဤအရာနှင့်ပတ်သက်၍ မိမိတို့ကိုယ်ကို သိမြင်နိုင်ပြီး နောင်တရပါက ကောင်းသောအရာဖြစ်၏။ လူတို့ကို အခွင့်အရေးပေးရန် လိုသည်။ ၎င်းတို့ကို အဖတ်ဆယ်၍မရဟု သဘောမထားနှင့်။ သို့ရာတွင် ၎င်းတို့သည် စစ်မှန်သော သမ္မာတရားကို သိသော်လည်း မိမိတို့၏ အကျင့်စရိုက်များကို မပြောင်းလဲနိုင်ဘဲ အနှောင့်အယှက်များကို ဆက်၍ ဖြစ်ပွားစေပါက ဤသည်မှာ အမှန်ပင် သေခြင်းတရားကို ဖိတ်ခေါ်ခြင်းဖြစ်ပေ၏။ လူတို့သည် မှန်ကန်သော လမ်းကြောင်းပေါ်၌ မရှိသောအခါ ၎င်းတို့အတွက် စာနာသက်ညှာမှု မပေးနိုင်ချေ။ ဤကဲ့သို့သော လူတို့သည် ဖယ်ထုတ်ပစ်ခြင်းနှင့် ဖယ်ရှားရှင်းလင်းခြင်း ခံရသင့်သည်။

အခြေခံအားဖြင့် ဤအရာများသည် ဧဝံဂေလိ ဖြန့်ဝေခြင်းဆိုင်ရာ လက်တွေ့လုပ်ဆောင်မှုနှင့် ပတ်သက်သည့် စည်းမျဉ်းများဖြစ်သည်။ လူတို့သည် ဧဝံဂေလိ ဖြန့်ဝေရာတွင် မိမိတို့၏တာဝန်ကို ဖြည့်ဆည်းပြီး ဧဝံဂေလိလက်ခံရန် အလားအလာရှိသူတိုင်းကို စိတ်ပါလက်ပါ ကိုင်တွယ်ဖြေရှင်းရမည်။ ဘုရားသခင်သည် လူသားကို ဖြစ်နိုင်သမျှ အကြီးမားဆုံး အတိုင်းအတာအထိ ကယ်တင်ပြီး လူတို့သည် ဘုရားသခင်၏ ရည်ရွယ်ချက်များကို အလေးထားရမည်။ ၎င်းတို့သည် စစ်မှန်သော လမ်းခရီးကို ရှာဖွေပြီး စုံစမ်းမေးမြန်းနေသည့် မည်သူ့ကိုမျှ ပေါ့ပေါ့တန်တန် လျစ်လျူမရှုရပေ။ ထို့အပြင် ဧဝံဂေလိဖြန့်ဝေရာတွင် စည်းမျဉ်းများကို သင်နားလည်ရမည်။ မှန်သောလမ်းခရီးကို စုံစမ်းမေးမြန်းနေကြသည့် လူတိုင်းနှင့်ပတ်သက်၍ ၎င်းတို့၏ ဘာသာရေးနောက်ခံ၊ ၎င်းတို့၏ အစွမ်းအစက ကောင်းသည်၊ မကောင်းသည်၊ ၎င်းတို့၏ လူ့သဘာဝ အရည်အချင်းတို့ကဲ့သို့သော အရာများကို သင် လေ့လာစောင့်ကြည့်ပြီး နားလည်ရမည်၊ သဘောပေါက်ရမည်။ သမ္မာတရားကို ဆာငတ်သောသူ၊ ဘုရားနှုတ်ကပတ်တော်များကို သဘောပေါက်နားလည်သောသူ၊ သမ္မာတရားကို လက်ခံနိုင်သောသူကို တွေ့ရှိလျှင် ထိုသူကို ဘုရားသခင်က ကြိုတင်သတ်မှတ်ပြီးဖြစ်သည်။ ၎င်းတို့နှင့် သမ္မာတရားကို မိတ်သဟာယဖွဲ့ပြီး ၎င်းတို့ကိုရရှိရန် အစွမ်းကုန် ကြိုးစားသင့်၏။ ၎င်းတို့သည် မကောင်းသော လူ့သဘာဝနှင့် ဆိုးရွားသော အကျင့်စရိုက် ရှိခဲ့သော်၊ ၎င်းတို့၏ဆာငတ်မှုက ဟန်ဆောင်ခြင်း ဖြစ်ခဲ့သော်၊ ထို့အပြင် ၎င်းတို့သည် မရပ်မနား ငြင်းခုံနေပြီး ၎င်းတို့၏ အယူအဆများကို တင်းတင်းကျပ်ကျပ် ဖက်တွယ်ထားခဲ့သော် ထိုအခြေအနေတွင် သင်သည် ၎င်းတို့ကို ဘေးဖယ်လိုက်ပြီး လက်လျှော့သင့်သည်။ မှန်သောလမ်းခရီးကို စုံစမ်းမေးမြန်းနေသည့် လူအချို့သည် သဘောပေါက်နားလည်နိုင်စွမ်းရှိပြီး အစွမ်းအစ ကြီးမားသော်လည်း အလွန် မာနထောင်လွှားကာ မိမိကိုယ်ကို မှန်ကန်သည်ဟု ယူမှတ်ကြပြီး ၎င်းတို့သည် ဘာသာရေး အယူအဆများကို တစ်သဝေမတိမ်း လိုက်နာကြသည်။ ထိုအခြေအနေများတွင် သင်သည် ဤအယူအဆများကို ကူညီဖြေရှင်းပေးရန် ချစ်ခြင်းနှင့် စိတ်ရှည်သည်းခံခြင်းဖြင့် ၎င်းတို့အား သမ္မာတရားအကြောင်းကို မိတ်သဟာယ ပြုပေးသင့်သည်။ သင် သမ္မာတရားနှင့်ပတ်သက်၍ မည်သို့ မိတ်သဟာယပြုပေးသည်ဖြစ်စေ သမ္မာတရားကို ၎င်းတို့လက်မခံမှသာလျှင် လက်လျှော့သင့်သည်။ ထိုအခါ သင်သည် သင်၏တာဝန်ကို ကောင်းမွန်စွာ ဖြည့်ဆည်းပြီးဖြစ်လိမ့်မည်ဖြစ်ကာ အစွမ်းကုန်သော အတိုင်းအတာဖြင့် ကြင်နာမှုကို ပြပြီးဖြစ်လိမ့်မည်။ အတိုချုပ်အားဖြင့် သမ္မာတရားကို အသိအမှတ်ပြုပြီး လက်ခံနိုင်သူ မည်သူမဆိုကို ပေါ့ပေါ့တန်တန်ဖြင့် လက်မလျှော့လိုက်နှင့်။ မှန်သောလမ်းခရီးကို ၎င်းတို့ စုံစမ်းမေးမြန်းလိုစိတ်ရှိပြီး သမ္မာတရားကို ရှာဖွေနိုင်သရွေ့ ၎င်းတို့ကို ဘုရားနှုတ်ကပတ်တော်များ ပို၍ ဖတ်ပြကာ သမ္မာတရားနှင့်ပတ်သက်ပြီး ပို၍ မိတ်သဟာယဖွဲ့ပေးရန်၊ ဘုရားသခင်၏ အမှုတော်ကို သက်သေခံပြီး ၎င်းတို့၏ အယူအဆများနှင့် မေးခွန်းများကို ဖြေရှင်းပေးရန် တတ်နိုင်သမျှ လုပ်ဆောင်သင့်သည်။ ဤနည်းအားဖြင့် ၎င်းတို့ကို ရရှိနိုင်ပြီး ဘုရားသခင်ရှေ့သို့ ခေါ်ဆောင်လာနိုင်ရန်အတွက် ဖြစ်သည်။ ဤသည်မှာ ဧဝံဂေလိတရားဟောခြင်း စည်းမျဉ်းများနှင့် ညီ၏။ သို့ဖြစ်လျှင် ၎င်းတို့ကို မည်သို့သိမ်းသွင်းရရှိနိုင်သနည်း။ ၎င်းတို့နှင့် ထိတွေ့ဆက်ဆံခြင်း ဖြစ်စဉ်တွင် ဤပုဂ္ဂိုလ်သည် အစွမ်းအစ ကောင်းမွန်ပြီး လူ့သဘာဝကောင်းမွန်ကြောင်း သင် သေချာအောင် လေ့လာစိစစ်ပါက သင့်တာဝန်ကို ဖြည့်ဆည်းရန် တတ်နိုင်သမျှ လုပ်ဆောင်ရမည်။ သင်သည် အဖိုးအခအချို့ ပေးဆပ်ရမည်ဖြစ်ပြီး အချို့သောနည်းလမ်းများနှင့် နည်းစနစ်များကို အသုံးပြုရမည်။ သင်သည် ယင်းတို့ကို ထိုသူအား သိမ်းသွင်းရရှိဖို့ အသုံးပြုသရွေ့၊ မည်သည့်နည်းလမ်းများနှင့် နည်းစနစ်များကို သင် အသုံးပြုပါစေ အရေးမကြီးပေ။ အချုပ်အားဖြင့်ဆိုရသော် သင်သည် ၎င်းကို သိမ်းသွင်းရရှိရန်အလို့ငှာ သင့်တာဝန်ကို ဖြည့်ဆည်းရမည်၊ ချစ်ခြင်းမေတ္တာကို အသုံးပြုကာ အရာရာကို အစွမ်းကုန် လုပ်ဆောင်ရမည်ဖြစ်သည်။ သင်နားလည်သဘောပေါက်သည့် သမ္မာတရားအားလုံးကို မိတ်သဟာယပြုပြီး သင်လုပ်ဆောင်သင့်သည့် အရာအားလုံးကို လုပ်ဆောင်ရမည် ဖြစ်သည်။ ဤလူကို သိမ်းသွင်းရရှိခြင်း မရှိလျှင်ပင် သင်သည် လိပ်ပြာလုံသောစိတ်ဖြင့် ကျန်ရစ်လိမ့်မည်ဖြစ်သည်။ သင်သည် သင်လုပ်ဆောင်နိုင်သမျှကို လုပ်ဆောင်ပြီးဖြစ်လိမ့်မည်။ အကယ်၍ သင်သည် သမ္မာတရားကို ရှင်းရှင်းလင်းလင်း မိတ်သဟာယ မပြုသကဲ့သို့၊ ထိုလူသည် မိမိ၏ အယူအဆများကို ဆက်လက် ဖက်တွယ်ထားပါက၊ အကယ်၍ သင်သည် စိတ်မရှည်ဘဲ သင့်သဘောအလျောက် ၎င်းကို စွန့်လွှတ်ပါက ဤသည်မှာ သင်၏ တာဝန်၌ ဂရုမစိုက်ခြင်း ဖြစ်သည်။ ပြီးလျှင် သင့်အတွက်မှာမူ ဤအရာသည် ပြစ်မှားမှုတစ်ခုနှင့် အစွန်းအထင်းတစ်ခု ဖြစ်လိမ့်မည်။ လူအချို့က “ဤအစွန်းအထင်း ရှိခြင်းသည် ကျွန်ုပ်အား ဘုရားသခင် ပြစ်တင်ရှုတ်ချခြင်းကို ခံရပြီးဖြစ်သည်ဟု ဆိုလိုသလော” ဟု ပြောကြသည်။ ထိုကဲ့သို့ကိစ္စများသည် လူများက ဤအရာများကို တမင်တကာနှင့် လုပ်နေကျအတိုင်း လုပ်ခြင်း ရှိမရှိဆိုသည့်အပေါ် မူတည်ပေသည်။ ရံဖန်ရံခါ ပြစ်မှားခြင်းများအတွက် ဘုရားသခင်သည် လူတို့ကို ပြစ်တင်ရှုတ်ချခြင်း မရှိချေ။ ၎င်းတို့ နောင်တရဖို့သာ လိုအပ်ပါသည်။ သို့သော် ၎င်းတို့သည် သိလျက်နှင့် အမှားလုပ်ပြီး နောင်တရဖို့ ငြင်းဆိုသည့်အခါ ဘုရားသခင်၏ ပြစ်တင်ရှုတ်ချခြင်းကို ခံရပေသည်။ စစ်မှန်သောလမ်းခရီးကို ရှင်းရှင်းလင်းလင်း သိသည့်တိုင် တမင်တကာ အပြစ်ပြုသောအခါတွင် ဘုရားသခင်သည် သူတို့ကို မည်သို့ ပြစ်တင်ရှုတ်ချခြင်း မရှိဘဲ နေနိုင်မည်နည်း။ သမ္မာတရား စည်းမျဉ်းများနှင့်အညီ ကြည့်လျှင် ဤသည်မှာ တာဝန်မဲ့ခြင်းနှင့် ဝတ်ကျေတမ်းကျေပြုခြင်း ဖြစ်ကာ အနည်းဆုံးအနေဖြင့် ဤလူတို့သည် ၎င်းတို့၏တာဝန်ကို မဖြည့်ဆည်းရသေးပေ။ ဤသည်မှာ ဘုရားသခင်က ၎င်းတို့၏အမှားများကို စီရင်သည့်ပုံဖြစ်သည်။ အကယ်၍ ၎င်းတို့သည် နောင်တရရန် ငြင်းဆိုပါက အပြစ်စီရင်ခြင်းကို ခံရမည်။ ထို့ကြောင့် ထိုသို့သောအမှားများကို လျှော့ချရန်၊ သို့မဟုတ် ရှောင်ရှားရန်၊ လူများသည် မိမိတို့၏တာဝန်များကို ဖြည့်ဆည်းဖို့ အစွမ်းကုန် လုပ်ဆောင်သင့်သည်။ စစ်မှန်သော လမ်းခရီးကို စုံစမ်းမေးမြန်းနေသည့် လူများက ရှိသည့် မေးခွန်းများအားလုံးကို တက်ကြွစွာ ဖြေရှင်းဖို့ ကြိုးစားပြီး အရေးပါသောမေးခွန်းများကို ရွှေ့ဆိုင်းခြင်း၊ သို့မဟုတ် နှောင့်နှေးခြင်း လုံးဝမပြုသင့်ချေ။ စစ်မှန်သော လမ်းခရီးကို စုံစမ်းမေးမြန်းနေသူတစ်ဦးက မေးခွန်းတစ်ခုကို ထပ်တလဲလဲ မေးလျှင် သင်သည် မည်သို့ တုံ့ပြန်သင့်သနည်း။ ၎င်းတို့နားလည်ပြီး ထပ်မမေးတော့သည်အထိ ၎င်းတို့ကို ဖြေကြားဖို့ အချိန်ယူပြီး ဒုက္ခခံရခြင်းကို သင်စိတ်အနှောင့်အယှက် မဖြစ်သင့်ဘဲ သူတို့၏ မေးခွန်းနှင့်ပတ်သက်၍ ရှင်းလင်းစွာ မိတ်သဟာယပြုဖို့ နည်းလမ်းရှာသင့်သည်။ အချိန်ယူပြီး ဒုက္ခခံရခြင်းကို စိတ်အနှောင့်အယှက် မဖြစ်သင့်ပေ။ သို့ဆိုလျှင် သင်သည် သင်၏တာဝန်ကို ဖြည့်ဆည်းပြီးဖြစ်လိမ့်မည်ဖြစ်ပြီး သင်၏ စိတ်နှလုံးသည် လိပ်ပြာလုံလိမ့်မည်။ ပို၍အရေးကြီးသည်မှာ ဤတာဝန်၊ ဤဝတ္တရားသည် သင့်ကို ဘုရားသခင်က တာဝန်ပေးစေခိုင်းထားခြင်း ဖြစ်သောကြောင့် သင်သည် ဤကိစ္စ၌ ဘုရားသခင်အပေါ် အပြစ်ရှိသောစိတ် ကင်းလိမ့်မည် ဖြစ်သည်။ သင်လုပ်သမျှအရာအားလုံးကို ဘုရားသခင်ရှေ့မှောက်တွင် လုပ်ဆောင်ထားပြီး ဘုရားသခင်ကို ရင်ဆိုင်၍ လုပ်ဆောင်ထားသည့်အခါ၊ အရာအားလုံးကို ဘုရားသခင်၏ နှုတ်ကပတ်တော်နှင့် ချိန်ဆကြည့်သည့်အခါနှင့် သမ္မာတရား စည်းမျဉ်းများအတိုင်း လုပ်ဆောင်ထားသည့်အခါ သင်၏လက်တွေ့လုပ်ဆောင်မှုသည် သမ္မာတရား၊ ဘုရားသခင်၏ သတ်မှတ်ချက်များနှင့် လုံးလုံး ကိုက်ညီလိမ့်မည်။ ဤနည်းအားဖြင့် သင်လုပ်ဆောင်သမျှနှင့် ပြောဆိုသမျှသည် လူများအဖို့ အကျိုးရှိစေပြီး ၎င်းတို့က ယင်းကို ထောက်ခံကာ အလွယ်တကူ လက်ခံကြလိမ့်မည်။ သင်ပြောသည့် စကားများသည် အလင်းပေးပြီး လက်တွေ့ကျကာ၊ ရှင်းလင်းလျှင် အချေအတင်ငြင်းခုံခြင်း၊ ထိပ်တိုက်ပြောဆိုခြင်းတို့ကို ရှောင်နိုင်မည်ဖြစ်ပြီး လူတို့အား သမ္မာတရားကို နားလည်ဖို့ ထောက်ကူပေးပြီး ၎င်းတို့အား တည်ဆောက်ပေးနိုင်လိမ့်မည်။ သင်ပြောသော စကားများသည် မပြတ်သားသကဲ့သို့ မရေမရာဖြစ်လျှင်၊ သင်၏ သမ္မာတရားအပေါ် မိတ်သဟာယသည် နားလည်ရန်ခက်ပြီး အလင်းမပေးသကဲ့သို့ လက်တွေ့မကျလျှင် သင်သည် လူတို့၏ အယူအဆများနှင့် ပြဿနာများကို မဖြေရှင်းနိုင်ဘဲ ရှိလိမ့်မည်။ ပြီးလျှင် ၎င်းတို့သည် သင်၏ အမှားများကို မလွတ်တမ်းအသုံးချပြီး သင့်အား ဝေဖန်ကာ ရှုတ်ချနိုင်ခြေရှိသည်။ ဤပြဿနာများကို သင့်အနေဖြင့် ဖြေရှင်းရန် ပို၍ပင် လွယ်ကူမည်မဟုတ်ပေ။ သမ္မာတရားကို လူတို့နားလည်ပြီး လက်မခံနိုင်မီတွင် ဘုရားနှုတ်ကပတ်တော် သုံးလေးပိုဒ်ကို ထပ်၍ မိတ်သဟာယဖွဲ့ရနိုင်သည်။ ထို့ကြောင့် ဧဝံဂေလိဖြန့်ဝေရာတွင် စကားပြောဆိုရာ၌ အမြော်အမြင် ရှိရမည်ဖြစ်ပြီး သမ္မာတရားအကြောင်းကို ပွင့်လင်းမြင်သာစွာ မိတ်သဟာယဖွဲ့ရမည်။ လူတို့၏ အယူအဆများနှင့် စိတ်ကူးများကို ဖြေရှင်းနိုင်သည့်နည်းဖြင့် မိတ်သဟာယဖွဲ့ကာ ၎င်းတို့၏ လေးစားမှုနှင့် ၎င်းတို့အား ရိုးသားမှန်ကန်စွာ သိမ်းသွင်းစည်းရုံးခြင်း ရှိရမည်။ ဤသို့ပြုလုပ်ခြင်းအားဖြင့် ရလဒ်များကို ရရှိရန် လွယ်ကူပေသည်။ ယင်းက လူတို့ကို ဘုရားသခင်၏အမှုအား အနှောင့်အယှက်မရှိသည့် ပုံစံဖြင့် လက်ခံနိုင်ရန် အထောက်အကူပြုကာ ဧဝံဂေလိတရားအား ကျယ်ပြန့်စေခြင်းအဖို့ အကျိုးရှိသည်။

ဧဝံဂေလိ ဖြန့်ဝေခြင်းဆိုင်ရာ လက်တွေ့လုပ်ဆောင်မှုတွင် လိုက်လျှောက်ရမည့် စည်းမျဉ်းများနှင့် ပတ်သက်၍ နောက်ထပ်အချက်အနေဖြင့် ဧဝံဂေလိဖြန့်ဝေသူတို့သည် ၎င်းတို့၏ အပြုအမူ၌ သိက္ခာရှိပြီး တည်ကြည်ရမည်၊ သန့်ရှင်းသူများ၏ ဟန်ပန်ဖြင့် ပြောဆိုပြုမူရမည်၊ ဧဝံဂေလိဖြန့်ဝေခြင်း လုပ်ငန်းစဉ်၌ ၎င်းတို့လုပ်ဆောင်သမျှတွင် သင့်တင့်လျောက်ပတ်သော ချုပ်တည်းခြင်းကို ကျင့်သုံးရမည်ဖြစ်ပြီး စည်းကမ်းသေဝပ်သော ပုံစံဖြင့် ပြုမူရမည်။ ဧဝံဂေလိလက်ခံရန် အလားအလာရှိသူအချို့က သူစိမ်းများ၏ နှောင့်ယှက်မှုခံရခြင်းကို သဘောမကျပေ။ သို့ဆိုလျှင် ထိုသူတို့ကို သင်မည်ကဲသို့ ဟောပြောသင့်သနည်း။ လူအချို့သည် တစ်နေ့တွင် ဖုန်းသုံးကြိမ်မျှ ခေါ်ဆိုခြင်း၊ အလုပ်မှ အိမ်ပြန်လာပြီးနောက် လူတို့အိမ်များသို့ အပြေးအလွှားသွားခြင်းနှင့် ဧဝံဂေလိ လက်ခံရန် အလားအလာရှိသူများ မည်မျှ အလုပ်ရှုပ်ပါစေ ထိုသူတို့ကို တွေ့တွေ့ချင်း ဘုရားသခင်၏ နှုတ်ကပတ်တော်များကို ဖတ်ပြခြင်းတို့အားဖြင့် ဧဝံဂေလိ ဟောပြောကြသည်။ ဤလူတို့သည် မည်သည့်အခါမျှ အချိန်ကောင်းကို မရွေးချယ်သောကြောင့် အနှောင့်အယှက်များ ဖြစ်လာတတ်သည်။ လူအချို့သည် အလွန်မိုက်မဲသဖြင့် မှန်သောလမ်းခရီးကို စုံစမ်းမေးမြန်းသူတို့အား ဤပုံစံဖြင့်ပင် စကားပြောကြ၏။ “ဤကမ္ဘာလောကသည် အလွန်ဆိုးယုတ်သောကြောင့် သင်လုပ်နေသည့်အရာကို ရပ်ဆိုင်းပါလေ။ အလုပ်မသွားတော့နှင့်။ မည်သည့်အချိန်ဖြစ်သည်ကို သင်သိသ‌လော။ ကြီးမားသော ကပ်ဘေးသည် ကျရောက်အံ့ဆဲဆဲဖြစ်သည်။ သင် ဘုရားသခင်ကို ယုံကြည်ဖို့ အရေးတကြီး ဖြစ်နေပြီ” ဟူ၍ဖြစ်သည်။ ဤပုံစံဖြင့် ဧဝံဂေလိ ဖြန့်ဝေခြင်းသည် သင့်တော်သလော။ ဤအရာက မည်သည့် အကျိုးဆက်များကို ဖြစ်ပေါ်စေမည်နည်း။ ထိုသူတို့သည် ဘုရားသခင်၏အမှုတော်ကို လက်မခံရသေးသည့် ဘာသာတရားမရှိသူများ ဖြစ်သည်။ ထိုသူတို့အား ဤပုံစံဖြင့် စကားပြောဖို့ လိုအပ်သ‌လော။ ထိုမျှမက ဧဝံဂေလိလက်ခံရန် အလားအလာရှိသူများ၏ ကိုယ်ရေးကိုယ်တာဘဝ သို့မဟုတ် ကိုယ်ပိုင်အမြင်များ၌ မစွက်ဖက်နှင့်။ ဥပမာ၊ လူအချို့က ၎င်းတို့ သိမ်းသွင်းရရှိရန် ကြိုးပမ်းနေသောသူတို့ကို အောက်ပါအတိုင်း ပြောကြသည်။ “ကြည့်ပါလေ။ သင်သည် ဘုရားသခင်ကို ယုံကြည်သေးသလော။ ကျွန်ုပ်တို့ ယုံကြည်သူများက ဘာသာတရားမရှိသူများ၏ ဤအဝတ်အစားများကို မဝတ်ကြပေ” “ဘုရားသခင်ကို ယုံကြည်သူတို့က ဤအစားအစာမျိုးကို မစားကြပေ၊ သင်သည် ဟိုအစားအစာမျိုးကို စားရမည်” ဟူ၍ဖြစ်သည်။ ဤသည်မှာ အခြားသူများ၏ ကိစ္စများ၌ ကိုယ်နှင့်မဆိုင်ဘဲ ဝင်စွက်ဖက်နေခြင်း မဟုတ်လော။ ဤသည်ကို မိုက်မဲခြင်းဟု ခေါ်သည်။ တစ်စုံတစ်ခုသော အခိုက်အတန့်တွင် သင်၏ စကားလုံးများနှင့် လုပ်ရပ်များက မလျော်ကန်လျှင် ဧဝံဂေလိဖြန့်ဝေရင်း သင် ပေးဆပ်ခဲ့သော အဖိုးအခကို အလဟဿဖြစ်စေနိုင်သည်။ ဤအကြောင်းကြောင့် သင်သည် နေရာတိုင်း အချိန်တိုင်း၌ သတိကြီးစွာ လုပ်ဆောင်ရမည်၊ သင်၏ အပြုအမူကို ချုပ်တည်းပြီး ထိန်းညှိရမည်ဖြစ်ကာ စည်းကမ်းသေဝပ်သော ပုံစံဖြင့် ပြုမူရမည်။ စည်းကမ်းဟု ငါတို့ခေါ်သည်မှာ မည်သည့်အရာနည်း။ ယင်းမှာ အမှုအရာများကို စည်းကမ်းများနှင့်အညီ ပြုလုပ်ခြင်း၊ မည်သည့် စကားလုံးမျိုးက သင်ထမ်းဆောင်နေသော တာဝန်နှင့် လျော်ကန်မည် ဖြစ်ကြောင်းနှင့် ဧဝံဂေလိ လက်ခံသူများက မည်သည့်စကားလုံးမျိုးကို ကြားလိုစိတ် ရှိမည်ဖြစ်ကြောင်း စဉ်းစားခြင်းတို့ကို ဆိုလိုသည်။ ထိုသူတို့ မကြိုက်မည့် သို့မဟုတ် စိတ်အနှောင့်အယှက်ဖြစ်စေမည့် အရာများကို လုပ်လည်းမလုပ်၊ ပြောလည်းမပြောနှင့်၊ ထိပါးနှောင့်ယှက်တတ်သော မေးခွန်းများကို မမေးနှင့်၊ ထို့ပြင် သူတို့၏ ကိုယ်ရေးကိုယ်တာ ကိစ္စများ၌ မည်သည့်အခါမျှ ဝင်ရောက်စွက်ဖက်ခြင်း မပြုနှင့်။ လူတစ်ဦး၌ သားနှစ်ဦးရှိသည် ဆိုပါစို့၊ သင်က ထိုသူကို “သားနှစ်ယောက်ရှိသည်မှာ ကောင်းပေသည်၊ သို့သော် သမီးတစ်ယောက်ပါ ရှိလျှင် ပိုကောင်းမည် မဟုတ်လော” ဟုပြောသည်။ ဤကိစ္စသည် သင်နှင့် မည်သို့သက်ဆိုင်သနည်း။ ဧဝံဂေလိလက်ခံရန် အလားအလာရှိသူအချို့က အင်္ဂလိပ်စကားတတ်သောအခါ သင်က “သင်၏ အင်္ဂလိပ်စကားသည် အမှန်ပင် ကောင်းမွန်လှပေသည်။ အကယ်၍ သင်သည် ဘုရားသခင်ကို ယုံကြည်လာပြီး ဘုရားသခင်၏ အိမ်တော်၌ တာဝန်ထမ်းဆောင်မည်ဆိုပါက အလွန်ကောင်းမည်။ ဘုရားသခင်၏ အိမ်တော်သည် သင်ကဲ့သို့သော လူတို့ကို လိုအပ်သည်” ဟူ၍ ဖြစ်သည်။ ဤပုံစံအတိုင်း ပြောဆိုခြင်းသည် သင့်လျော်သလော။ လူနှစ်ဦးသည် မတူညီတတ်ချေ။ ဤလူတို့သည် ယုံကြည်လာပြီးနောက် သူတို့သည် သင့်ထက် ပို၍တက်ကြွပြီး စိတ်ပါဝင်စားမှု ပိုရှိကောင်းရှိနိုင်သည်၊ သို့သော် သူတို့က ယုံလည်းမယုံသေးသကဲ့သို့ လက်လည်းမခံသေးချေ။ ထို့ကြောင့် သင့်တော်သောအချိန် မတိုင်မီ အမှုအရာများကို အတင်းအကျပ် မပြုရသည့်အပြင် အခြားလူတို့၏ဘဝထဲ၌ မည်သည့်အခါမျှ မစွက်ဖက်လေနှင့်။ သင်တို့ နားလည်သလော။

ဖြစ်ပျက်နိုင်သော အခြားအခြေအနေတစ်ခု ရှိ၏။ ဧဝံဂေလိ ဖြန့်ဝေခြင်းလုပ်ငန်းစဉ်၌ လူအချို့သည် နောက်ဆုံးသောကာလ ဘုရားသခင်၏ အမှုတော်ကို လက်ခံပြီး သမ္မာတရားအချို့ကို နားလည်သည်။ ထို့နောက် ၎င်းတို့သည် မိမိတို့ကိုယ်ကို သာမန်၊ သူလိုကိုယ်လို လူတို့ထက် များစွာမြင့်မားသည်ဟု တွေးတော့သည်။ ၎င်းတို့သည် ဘာသာတရားမရှိသူများအားလုံးကို မထီမဲ့မြင်ပြုပြီး မှန်သောလမ်းခရီးကို စုံစမ်းမေးမြန်းသည့် ၎င်းတို့နှင့် တွေ့ဆုံသူတိုင်းကိုပင် မထီမဲ့မြင်ပြုကာ အထင်သေးသည်။ ၎င်းတို့က “အချင်းလူတို့၊ နောက်ဆုံးသောကာလ ဘုရားသခင်၏ အမှုတော်ကို လက်မခံလျှင် သင်တို့သည် မျက်ကန်း၏၊ မိုက်မဲပြီး ပညာမဲ့၏။ သေခြင်းမှလွဲ၍ မည်သည့်အရာနှင့်မျှ မသင့်တော်သည့်အရာ ဖြစ်ပြီး လုံးလုံးလျားလျား အသုံးမကျချေ။ ယနေ့ သင့်အား ဧဝံဂေလိ ဟောပြောရန်မှာ ကျွန်ုပ်၏တာဝန်ဖြစ်သည်။ သို့မဟုတ်ပါက သင့်ကို ကျွန်ုပ် မသိကျိုးကျွန်ပြုမည်” ဟူ၍ဖြစ်သည်။ ဤသည်မှာ မည်သည့် သဘောထားမျိုး ဖြစ်သနည်း။ သင်သည် နောက်ဆုံးသောကာလ ဘုရားသခင်၏ အမှုတော်ကို လက်ခံသည်ထက်ပို၍ မည်သည့်အရာမျှ မပြုလုပ်ရသေးချေ။ သင်သည် အခြားသူ တစ်ဦးဦးထက် ပို၍ မမြင့်မားပေ။ သင်သည် ဘုရင်တစ်ပါး ဖြစ်ခဲ့လျှင်ပင် ဖောက်ပြန်ပျက်စီးသော လူသားမျိုးနွယ်ထဲမှ တစ်ဦးဖြစ်နေဦးမည် မဟုတ်လော။ သင်သည် အခြားသူများထက် မည်သည့်ပုံစံဖြင့် ပို၍မြင့်မားသလော။ မှန်သောလမ်းခရီးကို စုံစမ်းမေးမြန်းသူတို့ကို မထီမဲ့မြင်မပြုနှင့်။ သင်သည် ထိုသူတို့ကို ဧဝံဂေလိဟောပြောလျှင်ပင် သင်သည် ထိုသူတို့ထက် ပို၍ မကြီးမြတ်သကဲ့သို့ ပို၍လည်း မသာလွန်ပေ။ ထိုသူတို့နည်းတူ သင်သည် ဖောက်ပြန်ပျက်စီးသော လူသားတစ်ဦးဖြစ်သည်ကို မမေ့လျော့နှင့်။ ဤအကြောင်းအရာကို စိတ်နှလုံးထဲ၌ သင် ရှင်းလင်းနေရမည်။ ကမ္ဘာကြီးအတွက် ကြီးမြတ်သော အစေခံမှုတစ်ခုခု ပြုပေးနေသည့်အလား သို့မဟုတ် အသိဉာဏ်ရှိသော သတ္တဝါများအားလုံးကို ၎င်းတို့၏ လွတ်မြောက်မှုအတွက် လမ်းပြနေသည့်အလား အမြဲတစေ အခြားသူများကို မကြည့်နှင့်။ သင်သည် “ဧဝံဂေလိတရားကို လက်မခံသေးသော အချင်းလူတို့သည် သနားစရာကောင်း၏။ ကျွန်ုပ်သည် နေ့စဉ်နေ့တိုင်း သင်တို့အတွက် ပူပန်မှုနှင့် လောင်ကျွမ်းရသည်” ဟူ၍ အစဉ်သဖြင့် တွေးလေသည်။ သင် လောင်ကျွမ်းနေသည့် ဤမီးက မည်သည့်အရာနည်း။ သင်သည် မိမိကိုယ်တိုင်၏ ပြဿနာများကို မဖြေရှင်းရသေးသော်လည်း အခြားသူများ၏ ကိစ္စအပေါ် ပူပန်မှုနှင့် လောင်ကျွမ်းနေသည်။ ယင်းမှာ ကြောင်သူတော်ဖြစ်ခြင်း မဟုတ်လော။ အခြားသူများကို လှည့်ဖြားနေခြင်း မဟုတ်လော။ သူတော်ကောင်းတရား မျက်နှာဖုံး၏ နောက်ကွယ်တွင် ပုန်းမနေနှင့်။ အမှန်တွင် သင်သည် မည်သည့်အရာမျှ မဟုတ်ပေ။ သင်သည် ဘုရားသခင်၏ အမှုသစ်ကို နှစ်ပေါင်းနှစ်ဆယ်သုံးဆယ်မျှ လက်ခံခဲ့ပြီးဖြစ်လျှင်ပင် သင်သည် မည်သူမျှမဟုတ်သေးပေ။ သင်သည် နေ့စဉ်နေ့တိုင်း ဘုရားသခင်နှင့် အသက်ရှင်ပြီး ဘုရားသခင်အား မျက်နှာချင်းဆိုင် စကားပြောလျှင်ပင် သာမန်လူတစ်ဦးသာ ဖြစ်သေး၏။ သင်၏အနှစ်သာရမှာ မပြောင်းလဲဘဲ ရှိနေသေး၏။ အခြားသူများကို ဧဝံဂေလိဖြန့်‌ဝေခြင်းသည် သင့်တာဝန်ကို ထမ်းဆောင်ခြင်းသာ ဖြစ်သည်။ ဤသည်မှာ သင်၏ဝတ္တရား၊ သင်၏တာဝန်ပင် ဖြစ်သည်။ လူမည်မျှများများ သင် သိမ်းသွင်းရရှိပါစေ သင်သည် သင်သာ ဖြစ်နေ‌သေးသည်ကို သင်နားလည်သင့်သည်။ သင်သည် အခြားလူတစ်ဦး ဖြစ်မလာသေးဘဲ ဖောက်ပြန်ပျက်စီးသော လူသားတစ်ဦး ဖြစ်နေသေး၏။ သင်သည် လူများစွာကို သိမ်းသွင်းရရှိပြီးသော်လည်း မာနထောင်လွှားဖို့မဆိုနှင့်၊ ဂုဏ်ပင် မယူသင့်ပေ။ သင်၏ အောင်မြင်မှုများကို လေလုံးထွားလျက် “ကျွန်ုပ်သည် နှစ်ပေါင်းများစွာ ဧဝံဂေလိဖြန့်ဝေခဲ့ပြီးဖြစ်၍ အတွေ့အကြုံ အမြောက်အမြားနှင့် သင်ခန်းစာများစွာကို စုဆောင်းထားခဲ့ပြီးပြီ။ ကျွန်ုပ်ဟောပြောသော မည်သူ့ကိုမဆို တစ်ချက်ကြည့်သည်နှင့် ၎င်းတို့ လူကောင်းဟုတ်မဟုတ် ပြောနိုင်ပြီး မည်သည့်အချိန်၌ ဟောပြောပြီး မည်သည့်အချိန်၌ ရှောင်ရမည်ကို သိ၏။ ဧဝံဂေလိဟောပြောရန် သင့်တော်သောအခါ ယင်းက လွယ်ကူမည်၊ မလွယ်ကူမည် သို့မဟုတ် ဖြစ်နိုင်မည်၊ မဖြစ်နိုင်မည်ကို ကျွန်ုပ်သိ၏။ ဖြန့်ဝေဖို့ ဖြစ်နိုင်သူများကို ဧဝံဂေလိ သယ်ဆောင်ပေးရန် နည်းလမ်းကို ကျွန်ုပ်အမြဲ ရှာတွေ့နိုင်သည်” ဟု ဆိုကာ ကြွားလုံးထုတ်မနေနှင့်။ သင်သည် ဧဝံဂေလိ ဖြန့်ဝေရာ၌ အတွေ့အကြုံရှိသော်လည်း သင်၏ အသက်ဝင်ရောက်မှုမှာ လွန်စွာ ပေါ့တန်နေသေးသည်။ ဘဝအတွေ့အကြုံအချို့ရှိပြီး အတော်‌လေး ပြောင်းလဲသွားသော်လည်း တစ်ခါတစ်ရံ ကြွားဝါရန် လေလုံးထွားတတ်သည်။ ဤသည်မှာ ပြဿနာမဟုတ်‌လော။ ဆုကျေးဇူးများရှိသော လူတို့သည် ဟိတ်ဟန်များပြီး အဓိပ္ပာယ်မဲ့သော ပြောဆိုခြင်း ပြုလုပ်လေ့အရှိဆုံး ဖြစ်တတ်သည်။ ၎င်းတို့သည် မိမိတို့ကိုယ်ကို အခြားသူများထက် ပိုတော်သည်ဟု အမြဲထင်တတ်သည်။ ဧဝံဂေလိလက်ခံရန် အလားအလာရှိသူများကို အမြဲတမ်း သြဝါဒပေးလိုပြီး လူတို့ကို ၎င်းတို့အား အမြဲတမ်း လေးစားကိုးကွယ်စေလိုကြသည်။ ဤသည်မှာ စိတ်သဘောထားနှင့် ဆိုင်သည့် ပြဿနာ မဟုတ်လော။ လူတစ်ဦးသည် သူ၏ အမူအကျင့်သာ ပြောင်းလဲပြီးနောက် စိတ်သဘောထား မပြောင်းလဲဘဲ ဘုရားသခင်အတွက် သက်သေခံနိုင်သလော။ အကယ်၍ စိတ်သဘောထားဆိုင်ရာ ပြောင်းလဲမှုသက်သေခံချက် မပေးနိုင်ပါက၊ ဘုရားသခင်အတွက် သက်သေခံရန် ဧဝံဂေလိ၏ သမ္မာတရားအကြောင်းကိုသာ ပြောပြနိုင်ပါက သင်သည် ဘုရားသခင် အသုံးပြုရန် သင့်တော်သလော။ မှန်သောလမ်းခရီးကို လူတို့ လက်ခံပြီးနောက်တွင် အသက်ဝင်ရောက်ခြင်းဆိုင်ရာ သမ္မာတရားနှင့် လက်တွေ့ကျင့်သုံးမှုဆိုင်ရာ သမ္မာတရားကို ၎င်းတို့ နားလည်ဖို့လိုသည်။ အကယ်၍ သင်၌ စစ်မှန်သော အတွေ့အကြုံ မရှိသည့်အပြင် သင်၏ အတွေ့အကြုံကို အခြေခံသော သက်သေခံချက်အကြောင်း မည်သို့ပြောရမည်ကို မသိပါက ဤအရာများသည် ပျော့ကွက်များ မဟုတ်လော။ လူတို့ သင့်ကို လေးစားပြီး အထင်ကြီးရန်အတွက် အယူဝါဒများအကြောင်း ပြောပြခြင်းကို အမြဲတမ်း အာရုံစိုက်ပါက၊ မြင့်မားသော အနေအထား၌ ရပ်တည်ရန် အမြဲအလိုရှိပါက ဤသည်မှာ ဘုရားသခင်ကို သက်သေခံခြင်း ဟုတ်သလော။ လုံးဝ မဟုတ်ချေ။ ဤသည်မှာ မိမိကိုယ်ကို သက်သေခံခြင်းဖြစ်၏။ ဖောက်ပြန်ပျက်စီးသော စိတ်သဘောထားရှိခြင်း ဖြစ်၏။ အကယ်၍ သင်သည် တရားစီရင်မှုနှင့် ပြစ်တင်ဆုံးမခြင်းကို မကြုံရပါက သင်၏ စိတ်သဘောထား၌ ပြောင်းလဲမှုကို မည်သို့ရရှိနိုင်မည်နည်း။ ဧဝံဂေလိဖြန့်ဝေသူ အချို့က အတွေ့အကြုံဆိုင်ရာ သက်သေခံချက်အချို့နှင့် ပတ်သက်၍ ပြောကြပြီး ၎င်းတို့ကို ကြားနာသူများသည် ဤအရာမှ များစွာ အကျိုးရရှိကြသည်။ ထိုသူတို့သည် တို့ထိခြင်းခံကြရပြီး ဤဟောပြောသူများကို သူတို့ လှိုက်လှိုက်လှဲလှဲ လေးစားကြသည်။ သို့တစေ ဤဧဝံဂေလိ ဖြန့်ဝေသူများ၌ ဘုရားသခင်ကို ကြောက်ရွံသော စိတ်နှလုံးများ ရှိနေဆဲဖြစ်သည်။ ၎င်းတို့သည် ဧဝံဂေလိလက်ခံရန် အလားအလာ ရှိသော မည်သူ့ကိုမဆို မထီမဲ့မြင်မပြုကြပေ။ ၎င်းတို့သည် လူတို့ကို စိတ်ရင်းအမှန်ဖြင့် စကားပြောနိုင်ကာ လူတို့နှင့် အဆင်ပြေပြီး ပုံမှန်အတိုင်း မိတ်ဆွေဖွဲ့ပြီးလျှင် အမှန်ပင် ပုံမှန်လူ့သဘာဝအသိစိတ် အနည်းငယ်ကို ပိုင်ဆိုင်ထားသည်။ ဤအရာကို ၎င်းတို့ မည်ကဲ့သို့ ပြီးမြောက်သနည်း။ ဤအရာက ၎င်းတို့သည် ဘုရားသခင်အပေါ် ၎င်းတို့၏ ယုံကြည်ခြင်းတွင် တစ်စုံတစ်ရာကို ရရှိထားကြောင်း သက်သေပြသည်။ အနည်းဆုံးအနေဖြင့် ၎င်းတို့သည် သမ္မာတရား အချို့ကို နားလည်သည်၊ မိမိတို့ကိုယ်ကို သိကျွမ်းမှုအချို့ရှိပြီး ၎င်းတို့ အသက်စိတ်သဘောထားများက အတော်ပင် ပြောင်းလဲသွားပြီး ဖြစ်သည့်အတွက် ၎င်းတို့သည် နောက်ထပ် မာနထောင်လွှားမလာတော့ပေ။ ဧဝံဂေလိကို လက်မခံသေးသော လူတို့ကို တွေ့သောအခါ ၎င်းတို့က “ကျွန်ုပ်သည် ဟိုယခင်က ဤအတိုင်းပင် ဖြစ်ခဲ့သည်။ ထို့ကြောင့် သူတို့ကို ကျွန်ုပ် သိမ်ငယ်အောင် မလုပ်သင့်ပေ။ ကျွန်ုပ်ကိုယ်တိုင်လည်း ထိုမျှ ကြီးမြတ်သည် မဟုတ်” ဟု စဉ်းစားကြသည်။ ၎င်းတို့၏ စိတ်နေစိတ်ထားသည် ယခင်ကကဲ့သို့ မဟုတ်တော့ပေ။ လူတို့သည် ၎င်းတို့ကိုယ်တိုင်၏ သဘာဝကို မြင်တွေ့သွားသည်နှင့် ဧဝံဂေလိလက်ခံရန် အလားအလာရှိသူများအနေဖြင့် မသိနားမလည်မှု၊ မိုက်မဲမှု သို့မဟုတ် အားနည်းမှု အနည်းငယ်ကို ထုတ်ဖော်ကြောင်း ၎င်းတို့ တွေ့ရှိသောအခါ ယင်းကို ဖြစ်ရိုးဖြစ်စဉ်သာ ဖြစ်သည်ဟု စဉ်းစားကြမည်ဖြစ်သည်။ အခြားသူများကို မလှောင်နှင့်။ ထို့အပြင် အခြားလူတိုင်းသည် အဆင့်အတန်းမရှိသော၊ သာမန်လူတို့ အမြောက်အမြားထဲမှ တစ်ဦးသာဖြစ်သည်ဟူသော ခံစားမှု သို့မဟုတ် သဘောထားမျိုးကို မစွဲကိုင်လေနှင့်။ အကယ်၍ သင်သည် ဤသဘောထားကို ဆုပ်ကိုင်ထားလျှင် ယင်းက သင်၏ ဧဝံဂေလိ ဖြန့်ဝေခြင်းအလုပ်ကို ဟန့်တားပြီး ထိခိုက်စေမည် ဖြစ်သည်။ သို့ရာတွင် ဘုရားသခင်ကို ယခုလေးတင်မှ ယုံကြည်လာသော လူများစွာကို မြင်တွေ့သောအခါ ဖောက်ပြန်ပျက်စီးသော ဤအခြေအနေမျိုးက သင်စိတ်နှလုံးထဲတွင် တစ်ခါတစ်ရံ ပေါ်လာမည်ဖြစ်သည်။ ဥပမာ၊ သင်သည် နောက်ဆုံးသောကာလ ဘုရားသခင်၏အမှုတော်ကို နှစ်ပေါင်းနှစ်ဆယ်တိုင်တိုင် လက်ခံထားပြီဖြစ်ကာ ဧဝံ‌ဂေလိကို ဆယ်နှစ်တိုင်တိုင် ဖြန့်ဝေလာခဲ့ပြီဟု ဆိုကြပါစို့။ သင်သည် ဧဝံဂေလိလက်ခံရန် အလားအလာရှိသူများကြား၌ နေသောအခါ သူတို့က “သင်သည် ဘုရားသခင်ကို နှစ်‌ပေါင်းနှစ်ဆယ်တိုင်တိုင် ယုံကြည်လာခဲ့ပြီ ဖြစ်သော်လည်း ကျွန်ုပ်တို့မှာမူ သူ့ကို ယခုမှ လက်ခံပြီးခါစ ရှိသေးသည်။ ကျွန်ုပ်တို့၏ ဝိညာဉ်ရင့်ကျက်မှုသည် အလွန်ပင် သေးငယ်နေသေးပြီး နှိုင်းယှဉ်ကြည့်လျှင် ကျွန်ုပ်တို့သည် သင့်အောက် များစွာကွာဝေးသည်မှာ သေချာသည်။ သင်သည် အရွယ်ရောက်ပြီးသားလူတစ်ဦးဖြစ်ပြီး ကျွန်ုပ်တို့သည် မကြာခင်က မွေးကင်းစ ကလေးငယ်များသာ ဖြစ်ကြသည်” ဟု ဆိုလျက် သင်သည် သူတို့ထက် သာလွန်သည်ဟု အမြဲခံစားသည်။ သူတို့က ထိုသို့သော နှိုင်းယှဉ်မှုများကို ပြုသောအခါ သင်သည် မည်သည့်အရာကို စဉ်းစားသင့်သနည်း။ “ကျွန်ုပ်သည် ဘုရားသခင်ကို သူတို့ထက် စော၍လက်ခံပြီး ယုံကြည်ခဲ့သည်မှာ သူတို့ထက် ပို၍ကြာပြီဖြစ်သော်လည်း ကျွန်ုပ်သည် အသက်ဝင်ရောက်မှုနှင့် သမ္မာတရားတို့အားဖြင့် များစွာ နောက်ကျ ကျန်နေသေး၏။ ဘုရားသခင်၏ တကယ့်တရားစီရင်မှုနှင့် ပြစ်တင်ဆုံးမခြင်းကို လက်မခံရ‌သေးသည့်အပြင် ကျွန်ုပ်သည် ကယ်တင်ခြင်းနှင့် စုံလင်အောင်ပြုခြင်းကို ခံရဖို့ အလှမ်းဝေးကွာနေသေးသည်” ဟူ၍ ဖြစ်သည်။ သင် အမှန်တကယ် မည်သို့ဖြစ်နေသည်ကို သင့်စိတ်နှလုံးထဲ၌ သင်သိ၏။ လူတို့က သင့်ကို မည်သို့လေးစားပါစေ သို့မဟုတ် သင့်ကို မည်မျှမြင့်မားစွာ သဘောထားပါစေ သင် မည်ကဲ့သို့ ခံစားသနည်း။ “ကျွန်ုပ်သည် သာမန်လူတစ်ဦးသာ ဖြစ်သည်၊ ကျွန်ုပ်ကို မကြည်ညိုပါနှင့်” ဟူ၍ဖြစ်သည်။ သင်သည် မနှစ်မြို့သည့်အပြင် ပျော်ရွှင်သာယာမှု မခံစားရသည့်အကြောင်းမှာ သင်သည် လုံးဝ ဘာမျှမဟုတ်ကြောင်း၊ မည်သည့်သမ္မာတရားကိုမျှ နားမလည်ကြောင်း၊ အချို့သော စကားများနှင့် အယူဝါဒများကိုသာ ပြောနိုင်ကြောင်းကို သင့်စိတ်ထဲတွင် ရှင်းလင်းစွာ သိမြင်သောကြောင့် ဖြစ်သည်။ လူတို့သည် စဉ်းစားဉာဏ်မရှိဘဲ အခြားသူများကို လေးစားကြည်ညိုတတ်ကြသည်။ အကယ်၍ သင်သည် လေးစားကြည်ညိုခံရသည့် ခံစားမှုကို ဝမ်းပန်းတသာ အရသာတွေ့နေပြီး ပျော်ရွှင်ကြည်နူးနေပါက သင် ဒုက္ခရောက်နေပြီ ဖြစ်သည်။ အကယ်၍ သင်သည် ထိုအရာကို စိတ်အနှောင့်အယှက်ဖြစ်ပြီး ဤအခြေအနေမျိုးကို ထားခဲ့လိုပါက၊ သင်သည် အခြားသူများက သင့်အား ဤပုံစံဖြင့် ဆက်ဆံသည်ကို မနှစ်သက်ပါက သင်၌ သင့်ကိုယ်သင် သိနားလည်မှုတစ်စုံတစ်ရာ ရှိသည်ကို သက်သေပြသည်။ ဤသည်မှာ မှန်ကန်သော အခြေအနေဖြစ်ပြီး ထိုအခြေအနေတွင် သင်သည် အမှားများကို ကျူးလွန်ဖို့ သို့မဟုတ် မှားယွင်းသောအရာများကို ပြုလုပ်ဖို့ အလားအလာ ရှိမည်မဟုတ်ပေ။

ငါပြောပြနေသော အခြေအနေများမှာ အခြေခံအားဖြင့် ဧဝံဂေလိဖြန့်ဝေသည့် လုပ်ငန်းစဉ်၌ လူတို့ အများအားဖြင့် ကြုံတွေ့ရသည့် အခြေအနေများဖြစ်သည်။ အကြောင်းအရာများ၏ အပျက်သဘောဆောင်သော အပိုင်းအားဖြင့် သင်တို့သည် မသင့်လျော်သော စကားပြောဆိုနည်း၊ အလေ့အထများနှင့် အမူအကျင့်များအချို့ကို ရှောင်ကြဉ်ရန်နှင့် သင့်စိတ်သဘောထားက သမ္မာတရားနှင့် မကိုက်ညီသည့် မသင့်လျော်သော အရာများကို မထုတ်ဖော်မိဖို့ သေချာစေရန် လိုအပ်သည်။ အပြုသဘောဆောင်သော အပိုင်းအားဖြင့်၊ ဤတာဝန်ကို ထမ်းဆောင်နေစဉ် သင်၏တာဝန်အပေါ် အဆုံးတိုင်အောင် သစ္စာစောင့်သိခြင်းနှင့် တာဝန်ယူခြင်း စိတ်သဘောတစ်ခု ရှိသင့်သည်။ ဤနည်းအားဖြင့် သင်သည် သင်၏တာဝန်ကို ပြည့်ပြည့်ဝဝ ထမ်းဆောင်နိုင်မည်ဖြစ်သည်။ ဤလုပ်ငန်းစဉ်ထဲတွင် သင်သည် ဘုရားသခင်၏ ရည်မှန်းချက်များ အထမြောက်အောင် လုပ်ဆောင်ဖို့အတွက် သမ္မာတရားနှင့် စည်းမျဉ်းများကို တဖြည်းဖြည်းချင်း ရှာဖွေသင့်ပြီး သင့်မှာရှိသော တာဝန်တိုင်းအား ထမ်းဆောင်ခြင်း၌ မဆုတ်မနစ် ကြိုးပမ်းကာ အဆုံးအထိ ဆက်၍ သစ္စာစောင့်သိသင့်သည်။ မည်သည့်တာဝန်မျိုးကို သင် ထမ်းဆောင်နေပါစေ ဘုရားသခင်ကို ကျေနပ်စေနိုင်ရမည် ဖြစ်ပြီး သင်လုပ်ဆောင်ခဲ့သည့် ပြည့်ပြည့်ဝဝနှင့် ချီးကျူးဖွယ်ရာ ထိုအရာများကြောင့် ဘုရားသခင်၏ အောက်မေ့ခြင်းကို ခံရသင့်သည်။ ဧဝံဂေလိဖြန့်ဝေစဉ် ကာလအတွင်း သင်သည် ပြစ်မှားမှု ကျူးလွန်ခြင်းများ ပို၍ပို၍ နည်းပါးလာပြီး အမှားများ ပြုလုပ်ခြင်း ပို၍ပို၍ နည်းပါးလာအောင် ကြိုးစားရမည်။ သင်၏တာဝန် ထမ်းဆောင်စဉ်တွင် အပေးအယူလုပ်ခြင်း သို့မဟုတ် ဆုလာဘ်များ ရှာဖွေခြင်းကို ပါဝင်ဆောင်ရွက်သည့်အချိန် ပို၍ပို၍ နည်းပါးလာရမည်၊ သို့မဟုတ် အပေးအယူလုပ်ဖို့ သို့မဟုတ် ဆုလာဘ်များ ရှာဖွေဖို့ ရည်မှန်းချက်နှင့် စိတ်ဆန္ဒရှိသည့်အချိန် ပို၍ပို၍ နည်းပါးလာရမည်။ တစ်ချိန်တည်းမှာပင် သင်၏တာဝန်များကို ဖြည့်ဆည်းရန် တက်ကြွစွာ ကြိုးပမ်းရမည်၊ ယင်းတို့ကို အပြည့်အဝ ဖြည့်ဆည်းပြီး သင်၏တာဝန်ကို သင့်အပေါ်ကျရောက်သော အရာတစ်ခုအဖြစ် သတ်မှတ်ရမည်။ နှစ်ပေါင်းများစွာ ကြာပြီးနောက် ပြန်လည်စဉ်းစားသည့်အခါ သင်၏လိပ်ပြာလုံဖို့ရန် သင့်တာဝန်ကိုလည်း ကြိုးပမ်းလုပ်ဆောင်လော့။ ဤသည်မှာ သင်သည် အကြွေးတင်နေသည်ဟု သင့်ကို ခံစားစေမည့် အရာများ တချို့ကို တဖြည်းဖြည်းချင်း လျှော့ချရမည်ဟု ဆိုလိုခြင်းဖြစ်သည်။ ပြောင်းလဲခြင်း အလျဉ်းမရှိဘဲ ဆက်သွား၍မရပေ။ သင်သည် ဧဝံဂေလိလက်ခံရန် အလားအလာ ရှိသူတစ်ဦးကို ဧဝံဂေလိ ဖြန့်ဝေစဉ် သင်၏တာဝန်ကို ကောင်းစွာ မလုပ်ဆောင်ခဲ့သည့်အပြင် သင်အကြွေးတင်နေသည့်အလား ဤအရာက သင့်ကို စိတ်မသက်မသာ ဖြစ်စေပြီးလျှင် ကြိုတင်ပြင်ဆင်သည့်အလုပ်ကို အလုံအလောက် မလုပ်ခဲ့ဟု သင်ခံစားရသည် ဆိုပါစို့။ သို့သော်လည်း ယင်းနောက် ဧဝံဂေလိဖြန့်ဝေသောအခါတွင် သင်၏ အခြေအနေက ထူးမခြားနားဖြစ်နေပြီး ပြောင်းလဲမှုမရှိခဲ့ပေ။ ဤသည်မှာ သင်သည် ဤကာလအတွင်း လုံးဝ မတိုးတက်ခဲ့ဟု ဆိုလိုခြင်းဖြစ်သည်။ ဤတိုးတက်မှု ကင်းမဲ့ခြင်းက မည်သည့်အရာကို ဖော်ပြသနည်း။ ယင်းက သင်သည် သမ္မာတရား၏ ဤသွင်ပြင်လက္ခဏာကို လက်တွေ့လုပ်ဆောင်ခြင်း သို့မဟုတ် ရရှိခြင်း မရှိခဲ့သေးဟု ဆိုလိုသည်။ ယင်းက ငါ မိတ်သဟာယပြုနေသည့် ဤအရာများသည် သင့်အတွက် သြဝါဒများမှလွဲ၍ မည်သည့်အရာမျှ လုံးဝမဟုတ်ခဲ့သည်ကို ဆိုလိုသည်။ အကယ်၍ သင်သည် ပြစ်မှားမှု ကျူးလွန်ခြင်းကို ပို၍ပို၍ နည်းပါးစေပါက၊ အမှားများပြုလုပ်ခြင်းကို ပို၍ပို၍ နည်းပါးစေပါက အကြွေးတင်သော ခံစားမှု ပို၍လျော့ပါးပြီး အသိတရား၏ ထိုးနှက်ခံစားမှု ပို၍နည်းပါးလာပါက ဤအရာသည် မည်သည့်အရာကို ဖော်ပြသနည်း။ ယင်းက သင်သည် တာဝန်ကို ပို၍ပို၍ ကြီးမားသော စင်ကြယ်ခြင်းဖြင့် ထမ်းဆောင်နေသည်၊ ထို့ပြင် သင်၏ တာဝန်သိစိတ်မှာ ပို၍ပို၍ အားကောင်းလာသည်ဟု ဆိုလိုသည်။ တစ်နည်းအားဖြင့် သင်သည် ဤတာဝန်ကို ထမ်းဆောင်ရာ၌ ပို၍ပို၍ သစ္စာစောင့်သိလာနေသည်။ ဥပမာဆိုရလျှင် အတိတ်တွင် ဧဝံဂေလိဖြန့်ဝေခြင်းသည် သမ္မာတရားကို မိတ်သဟာယပြုခြင်း သို့မဟုတ် သမ္မာကျမ်းချက်များကို အနက်ပြန်ခြင်းအပေါ်ထက် လူသားနည်းစနစ်များအပေါ် အမှီပြုခဲ့သည်။ ယခုတွင် ထိုသို့သော လုပ်ကိုင်နည်းက မသင့်လျော်၊ ယင်းက ဘုရားသခင်၏ တာဝန်ပေးစေခိုင်းချက်ကို လက်ခံသောလူတစ်ဦး ပြုလုပ်သင့်သည့် အရာမဟုတ်၊ ထို့ပြင် ယင်းက ဘုရားသခင်အား ဂုဏ်သရေညှိုးစေသည့် အရာတစ်ခု ဖြစ်သည်ဟု ထင်ရသည်။ သင်တို့၌ ဤစိတ်ခံစားမှု ရှိခဲ့ဖူးသလော။ သင်တို့သည် ယခုတွင် ဤအတိုင်း ခံစားကောင်း ခံစားရမည် မဟုတ်သော်လည်း သင်သည် အမျိုးမျိုးအဖုံဖုံသော သမ္မာတရားများဖြင့် မိမိကိုယ်ကို ပို၍ပို၍ ပြင်ဆင်ထားကာ ဝိညာဉ်ရင့်ကျက်မှု အနည်းငယ်ကို ရရှိထားပြီးနောက် တစ်နေ့နေ့တွင် သင်သည် သင်၏အတိတ်က လက်တွေ့လုပ်ဆောင်မှုများကို ကြည့်သောအခါ ပို၍ တိကျမှန်ကန်ပြီး လက်တွေ့ကျသော သဘောထားတစ်ခုနှင့် အမြင်ရှုထောင့်ကို ခံယူမည်ဖြစ်သည်။ ဤသည်မှာ သင်၏ အတွင်းပိုင်းအခြေအနေက ပုံမှန်ဖြစ်လာပြီဖြစ်ကြောင်း သက်သေပြသည်။ ယခုတွင်မူ သင်သည် သင်၏ယခင်က လက်တွေ့လုပ်ဆောင်မှုများနှင့် ပတ်သက်၍ မည်သည့်အရာမျှ မခံစား၊ ယင်းတို့ကို ပမာမထားခြင်း မရှိသည့်အပြင် ယင်းတို့နှင့်ပတ်သက်၍ မှန်ကန်သော ရှုထောင့်အမြင် သို့မဟုတ် အကဲဖြတ်ချက် မရှိပေ။ ထိုအစား သင်သည် စိတ်ဝင်စားမှုမရှိပေ။ ဤသည်မှာ အလွန် သောကရောက်စေသည် မဟုတ်လော။ ဤသည်မှာ သင်သည် ထိုသို့သောအရာများနှင့် ဆီလျော်သော မည်သည့်သမ္မာတရားကိုမျှ မပိုင်ဆိုင်ကြောင်း သက်သေပြသည်။ သင်သည် လူသား၏ မကောင်းမှုများနှင့် ပရိယာယ်များ အမျိုးမျိုးအပြင် သမ္မာတရားနှင့် မညီညွတ်သည့် သူ၏ ထိုအလေ့အထများအပေါ် မထုံတက်သေး သဘောထားတစ်ခုကိုပင် ခံယူထားကာ၊ ညစ်ညမ်းသော ဤအရာများကို လက်ခံခြင်း၊ ထောက်ခံခြင်းနှင့် လိုက်လျောခြင်းပင် ရှိလေသည်။ ထိုအခါ သင်၏ အတွင်းပိုင်း အခြေအနေက အဘယ်နည်း။ သင်သည် မဖြောင့်မတ်သော အရာများကို ခုံမင်နှစ်သက်သည်၊ အပြစ်နှင့် ဆက်စပ်သော အရာများကို ခုံမင်နှစ်သက်သည်၊ ပြီးလျှင် သမ္မာတရားနှင့် မညီညွတ်ဘဲ ဆန့်ကျင်သည့် အရာများကို ချစ်လေသည်။ ဤသည်မှာ အလွန် သောကရောက်စေသည်။ အကယ်၍ သင်သည် ဤအလေ့အထများအတိုင်း ဆက်၍ ပြုမူလုပ်ဆောင်နေပါက အလွန်ပြင်းထန်သော အကျိုးဆက်များကို ရင်ဆိုင်ရမည်ဖြစ်သည်။ ဤအကျိုးဆက်မှာ အဘယ်နည်း။ သင်သည် ဆိုးယုတ်သော လုပ်ရပ်များကို အဆက်မပြတ် စုဆောင်းနေပြီး ကယ်တင်ခြင်း လမ်းကြောင်းမှ ပို၍ပို၍ ဝေးရာသို့ လမ်းလွဲနေသည်။ သင်သည် ပို၍ပို၍ ဝေးရာသို့ လမ်းလွဲနေသည်ဟု အဘယ့်ကြောင့် ငါဆိုရသနည်း။ ယင်းမှာ ဤတာဝန်ကို ထမ်းဆောင်နေစဉ် သင်သည် သမ္မာတရားကို ရှာဖွေရန် ပျက်ကွက်ပြီး သင်ပြုလုပ်သည့် အရာများတွင် စည်းမျဉ်းများကို မလိုက်နာသောကြောင့် ဖြစ်သည်။ သင့်ကိုယ်ပိုင်စိတ်ဆန္ဒနှင့် နှစ်သက်မှုများနောက်ကိုသာ လိုက်၏။ သို့ဖြစ်၍ သင်၏တာဝန်ကို မည်ကဲ့သို့ ပြည့်ပြည့်ဝဝ ထမ်းဆောင်နိုင်မည်နည်း။ သင် တာဝန်ထမ်းဆောင်သည့် ရည်ရွယ်ချက်မှာ သမ္မာတရားထဲသို့ ဝင်ရောက်ရန်မဟုတ်ဘဲ လုပ်ငန်းတာဝန်တစ်ခုကို ပြီးမြောက်ရန်နှင့် မိမိ၏ ဖြစ်ကြောင်းကုန်စင်ကို ပြောပြရန်သာ ဖြစ်သည်။ သင်လိုက်လျှောက်သည့် အရာမှာ ဘုရားသခင်၏ အလိုတော် မဟုတ်သည့်အပြင် သင်လက်ခံသည့် အရာမှာ ဘုရားသခင်၏ တာဝန်ပေးစေခိုင်းချက် မဟုတ်ပေ။ ဤအရာတို့၏ သဘာဝများက ကွဲပြားခြားနားသည်။ ထို့ကြောင့် သင်သည် ဧဝံဂေလိဖြန့်ဝေရန် သွားလာသည့်အခါ ကယ်တင်ခြင်းသို့ ဦးတည်နေသော လမ်းကြောင်းကို မဟုတ်ဘဲ အလုပ်လုပ်ပေးခြင်း လမ်းကြောင်း၊ ဘုရားသခင်နှင့် အပေးအယူလုပ်ခဲ့သည့် ပေါလုလမ်းကြောင်းကို လျှောက်နေခြင်းဖြစ်သည်။ အနှေးနှင့်အမြန် ဆိုသကဲ့သို့ သင်ပြုလုပ်သမျှအပေါ် မူတည်၍ ဘုရားသခင်သည် သင့်အတွက် ပေါလုနှင့်တူသော အဆုံးသတ်ကို သတ်မှတ်ဖန်တီးပေးမည် ဖြစ်သည်။ ဤသည်မှာ ရလဒ်ဖြစ်မည်မဟုတ်လော။ ရလဒ်ဖြစ်မည်မှာ လုံးဝအသေအချာပင်။ အပြန်အလှန်အားဖြင့် ဧဝံဂေလိဖြန့်ဝေခြင်း လုပ်ငန်းစဉ်၌ သင်၏ နည်းစနစ်များနှင့် နည်းလမ်းများအားလုံးက လက်တွေ့ကျလျှင်၊ သင်ထွက်ခွာသွားရသည့် လိုရင်းနှင့် ရည်ရွယ်ချက်မှာ ဘုရားသခင်ကို ကျေနပ်စေရန်နှင့် ဘုရားသခင်၏ ချစ်ခြင်းမေတ္တာကို ပြန်ပေးဆပ်ရန်ဖြစ်ကာ သင်ကျင့်သုံးသည့် စည်းမျဉ်းများနှင့် သင်လျှောက်လှမ်းသည့် လမ်းကြောင်းက ဘုရားသခင်၏ သတ်မှတ်ချက်များနှင့်အညီ ဖြစ်ပြီး သမ္မာတရားနှင့် လုံးဝညီညွတ်နေလျှင် ထိုသို့သော လက်တွေ့လုပ်ဆောင်မှုအားဖြင့် မည်သည့်ရလဒ်ကို ရရှိလိမ့်မည်နည်း။ သင်၏ သမ္မာတရားနားလည်မှုက ပို၍ပို၍ နက်နဲလာလိမ့်မည်၊ အရေးကိစ္စများကို စည်းမျဉ်းများနှင့် ပို၍ပို၍ ညီညွတ်အောင် ကိုင်တွယ်လိမ့်မည်၊ သင့်အသက်တာသည် ပို၍ပို၍ ရင့်ကျက်ကြီးထွားလာပြီး ဘုရားသခင်အပေါ် သင်၏ ယုံကြည်မှု၊ ချစ်ခြင်းမေတ္တာနှင့် သစ္စာစောင့်သိမှုက တဖြည်းဖြည်း တိုးပွားလာမည် ဖြစ်သည်။ ဤနည်းအားဖြင့် သင်သည် ကယ်တင်ခြင်းလမ်းကြောင်းအပေါ် တက်လှမ်းမည်ဖြစ်သည်။ တစ်ချိန်တည်းတွင် သင်၏တာဝန်ကို ထမ်းဆောင်ခြင်း လုပ်ငန်းစဉ်၌ သင်ကိုယ်တိုင်၏ ပုန်ကန်မှုနှင့် ဖောက်ပြန်ပျက်စီးမှုကို တဖြည်းဖြည်းချင်း စစ်ကြောမည်ဖြစ်ပြီး သင်၏ ဖောက်ပြန်ပျက်စီးသော စိတ်သဘောထားအမျိုးမျိုးကို စစ်ကြောမည်ဖြစ်သည်။ ထိုအခါ ဤတာဝန်ကို ထမ်းဆောင်ခြင်း လုပ်ငန်းစဉ်၌ သင့်ကိုယ်သင် ပို၍ပို၍ ချုပ်တည်းနိုင်ပြီး ဘုရားသခင်အား ကြောက်ရွံ့သော စိတ်နှလုံးနှင့် ကျိုးနွံနာခံသော စိတ်နှလုံးတို့ကို ပိုင်ဆိုင်နိုင်မည် ဖြစ်သည်။ ထို့နောက်တွင် သင်၏ တာဝန်သိစိတ်သည် ပို၍ပို၍ အားကောင်းလာပြီး သင့်သစ္စာစောင့်သိမှု၏ စင်ကြယ်ခြင်းက ပို၍ပို၍ တိုးပွားမည်ဖြစ်သည်။ သင်၏ ဘုရားသခင်အား ကြောက်ရွံ့ခြင်းသည်လည်း နက်ရှိုင်းလာမည်ဖြစ်သည်။ တစ်ချိန်တည်းတွင် သင်သည် သမ္မာတရားအမျိုးမျိုး၏ စစ်မှန်မှုအား တွေ့ကြုံခြင်းနှင့် သိနားလည်ခြင်းကို ပို၍ပို၍ ရရှိမည် ဖြစ်သည်။ ဤနည်းအားဖြင့် သင်လျှောက်လှမ်းသည့် လမ်းကြောင်းသည် ပေါလုလျှောက်ခဲ့သည့် လမ်းကြောင်းနှင့် လုံးဝ ဆန့်ကျင်ဘက် ဖြစ်လိမ့်မည်။ ဤသည်မှာ ပေတရု၏ သမ္မာတရားလိုက်စားမှု လမ်းကြောင်းဖြစ်၏။ ဤလမ်းကြောင်းက ကယ်တင်ခြင်းလမ်းကြောင်း ဖြစ်၏။ နောက်ဆုံးရလဒ်အနေဖြင့် သင်သည် ယင်းကို ကိုယ်တိုင်တွေ့ကြုံလိမ့်မည်။ ဘုရားသခင်က သင့်ကို အသိအမှတ်ပြုမည်ဖြစ်ပြီး သင်၏စိတ်နှလုံးသည် ငြိမ်သက်ခြင်းနှင့် ပျော်ရွှင်ခြင်းကို ပို၍ပို၍ သိကျွမ်းမည်ဖြစ်သည်။ သင်၏လမ်းကြောင်းတွင် အကွေ့အကောက်များ မည်မျှရှိခဲ့ပါစေ၊ သင်သည် သွေဖည်မှုများ မည်မျှ ဖြတ်သန်းခဲ့ပါစေ၊ သို့မဟုတ် သင်၌ မည်သည့် အပျက်သဘောဆောင်မှု၊ အားနည်းချက် သို့မဟုတ် ရှုံးနိမ့်မှုများနှင့် ပြိုလဲမှုများပင် ရှိခဲ့ပါစေ ဘုရားသခင်၏ အမြင်၌ အရေးမကြီးပေ။ သင်ပြုလုပ်ခဲ့ပြီးသော အရာ၊ သင်ထုတ်ဖော်ခဲ့ပြီးသော အရာနှင့် သင် ပေါ်လွင်စေခဲ့ပြီးသော အရာတို့ကို အလုံးစုံ ရှုမြင်ခံရသောအခါ သင်လျှောက်လှမ်းသည့် လမ်း‌ကြောင်းမှာ ကယ်တင်ခြင်းလမ်းကြောင်း ဖြစ်လိမ့်မည်။ သို့ဆိုလျှင် ဘုရားသခင်သည် သင်၏အဆုံးသတ်ကို မည်သို့ အဆုံးအဖြတ် ပေးမည်နည်း။ ဘုရားသခင်သည် သင်၏ အဆုံးသတ်ကို အလောတကြီး အဆုံးအဖြတ်ပေးမည် မဟုတ်ပေ။ နည်းစနစ်ကျကျနှင့် ညင်သာသော သည်းခံခြင်းဖြင့် ဘုရားသခင်က ကယ်တင်ခြင်းလမ်းကြောင်းပေါ်တွင် သင့်ကို ထောက်ပံ့မည်၊ သင့်ကို ကူညီမည်၊ ပြီးလျှင် သင့်ကို ခေါ်ဆောင်မည်ဖြစ်သည်။ သူသည် သင့်အား သူ၏ တရားစီရင်မှုနှင့် ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်းများကို လက်ခံခွင့်ပေးမည်ဖြစ်ပြီး နောက်ဆုံးတွင် သင့်ကို စုံလင်စေမည်ဖြစ်သည်။ ဤနည်းအားဖြင့် သင်သည် လုံးစေ့ပတ်စေ့နှင့် လုံးလုံးလျားလျား ကယ်တင်ခံရမည် ဖြစ်သည်။ ထို့ကြောင့် ဤရှုထောင့်အမြင်မှနေ၍ ဧဝံဂေလိဖြန့်‌ဝေခြင်း တာဝန်ကို ထမ်းဆောင်ခြင်းအားဖြင့် လူတို့၌ ကယ်တင်ခြင်း လမ်းကြောင်းပေါ်သို့ တက်လှမ်းရန် အခွင့်အလမ်းနှင့် ဖြစ်နိုင်ခြေရှိသည် မဟုတ်လော။ (ဟုတ်ပါသည်။) ၎င်းတို့၌ ဤအခွင့်အလမ်းရှိပြီး ထိုအရာသည် အပြည့်အဝ ဖြစ်နိုင်ပေသည်။ ယင်းက ၎င်းတို့အနေဖြင့် သမ္မာတရားကို လိုက်စားနိုင်ခြင်းနှင့် သမ္မာတရားလိုက်စားမှု လမ်းကြောင်းကို လျှောက်နိုင်ခြင်း ရှိမရှိဟူသည့်အပေါ်၌သာ မူတည်သည်။

ယနေ့ ငါတို့သည် ဧဝံဂေလိဖြန့်ဝေခြင်း တာဝန်အား ထမ်းဆောင်ခြင်းနှင့် ပတ်သက်၍ သမ္မာတရားအမျိုးမျိုးကို အဓိကအားဖြင့် မိတ်သဟာယပြုခဲ့ပြီး ဖြစ်သည်။ ငါတို့၏ မိတ်သဟာယပြုချက်ကို အစပြုခဲ့သည့် အကြောင်းအရာအား ပြန်ဆွေးနွေးကြစို့။ ဧဝံဂေလိဖြန့်ဝေခြင်း တာဝန်ကို ထမ်းဆောင်သူတို့အား ငါတို့ မည်သို့ခေါ်သင့်သနည်း။ (ဧဝံဂေလိ ဖြန့်ဝေခြင်းတာဝန်ကို ထမ်းဆောင်သောသူများ ဖြစ်သည်။) မှန်ပေ၏။ ၎င်းတို့ကို သက်သေများ၊ တရားဟောဆရာများဟု ခေါ်၍မရ၊ ထို့ပြင် ဧဝံဂေလိတမန်များဟု ခေါ်၍မရသည်မှာ သေချာ၏။ နောက်ဆုံး လေ့လာတွေ့ရှိချက်တွင် ၎င်းတို့သည် ဧဝံဂေလိဖြန့်ဝေသူများ ဖြစ်သည်။ သင့်ကိုယ်သင် သက်သေဟု မည်သည့်အခါမျှ မခေါ်လေနှင့်။ လူတို့သည် မည်သည့်အရာကိုမျှ သက်သေမခံနိုင်သည့်အပြင် ၎င်းတို့သည် ဘုရားသခင်အား အရှက်မရစေလျှင် လုံလောက်ပြီဖြစ်သည်။ သင့်ကိုယ်သင် တရားဟောဆရာဟု ခေါ်ခြင်းက ပို၍ပင် ဆိုး၏။ သင်သည် ဤအရာမှ ပို၍ဝေးသေး၏။ သင်ဟောပြောသည့်အရာမှာ “လမ်းခရီး” မဟုတ်သည့်အပြင် သင်ဟောပြောသည့် အရာများမှာ “လမ်းခရီး” နှင့် များစွာ အလှမ်းဝေး၏။ ထို့ကြောင့် ငါတို့သည် “ဧဝံဂေလိ ဖြန့်ဝေသူများ” ဟူသည့် အမည်နာမကို ရွေးချယ်ခြင်းဖြစ်ကာ လူတိုင်း၌ ဤတာဝန်၏ တိကျသော အဓိပ္ပာယ်ဖွင့်ဆိုချက်တစ်ခု ရှိမည်ဖြစ်ပြီး ယင်းမှာ ၎င်းတို့သည် ဤတာဝန်အား ထမ်းဆောင်သူများပင် ဖြစ်လေသည်။ ၎င်းတို့သည် သက်သေများ မဟုတ်သကဲ့သို့ တရားဟောဆရာများလည်း လုံးဝ မဟုတ်ပေ။ ထိုအရာများနှင့် များစွာ ခြားနား၏။ ၎င်းတို့ကို သက်သေများ သို့မဟုတ် တရားဟောဆရာများဟု ခေါ်လျှင် သူတို့ကိုယ်သူတို့ အခြားသူများထက် သာလွန်သည်ဟု ခံစားမည် မဟုတ်လော။ လူတို့သည် လွယ်လင့်တကူ ကြွားဝါပြီး သွေးနားထင်ရောက်တတ်သည်။ ဤပုံစံဖြင့် ကြွားဝါခြင်းနှင့် သွေးနားထင်ရောက်ခြင်းက ကောင်းသောအရာလော၊ ဆိုးသောအရာလော။ (ဆိုးသောအရာ ဖြစ်ပါသည်။) သင်သည် လူတို့ကို ချီးမြှောက်ခြင်းနှင့် မြှောက်ပင့်ခြင်း မပြုလျှင်လည်း ၎င်းတို့က မိမိတို့ဘာသာ အမြဲတမ်း သွေးနားထင်ရောက်ချင်ကြသည်။ အကယ်၍ ၎င်းတို့ကို သက်သေများ၊ တရားဟောဆရာများ သို့မဟုတ် ဧဝံဂေလိတမန်များဟု သင်ခေါ်လျက် တကယ်ကို ချီးမြှောက်လျှင်မူ ထိုသို့သော အမွှမ်းတင်မှုကို ရရှိပြီးနောက် ၎င်းတို့ မည်သို့ဖြစ်မည်ကို သင် စိတ်ကူးကြည့်နိုင်သလော။ ၎င်းတို့သည် သွေးနားထင် ရောက်လွန်းသဖြင့် လေထဲလွင့်သွားမည် ဖြစ်သည်။ ယခုတွင် သင့်၌ ဧဝံဂေလိဖြန့်ဝေခြင်း တာဝန်နှင့်ပတ်သက်သော သမ္မာတရားအမျိုးမျိုးနှင့်စပ်လျဉ်း၍ အခြေခံနားလည်မှု ရှိပြီဖြစ်သလော။ (ရှိပါပြီ။) ဧဝံဂေလိဖြန့်ဝေခြင်းတာဝန်ကို ကောင်းစွာ ထမ်းဆောင်ရန် သမ္မာတရားများစွာဖြင့် ပြင်ဆင်ရမည်။ လူအချို့က “ကျွန်ုပ်သည် ဧဝံဂေလိမဖြန့်ဝေသဖြင့် မိမိကိုယ်ကို သမ္မာတရားဖြင့် ပြင်ဆင်ဖို့လိုသလော” ဟု ဆိုသည်။ အခြားလူတို့က “ကျွန်ုပ်သည် မည်သည့်အခါ၌ ဧဝံဂေလိ ဖြန့်ဝေနိုင်မည် မသိပေ။ မည်သည့်အခါမျှ ဧဝံဂေလိ မဖြန့်ဝေဖူးသည့်အပြင် ကျွန်ုပ်သည် စကားအပြောမတတ်သူတစ်ဦး ဖြစ်သောကြောင့် အဘယ်သို့ ဧဝံဂေလိဖြန့်ဝေနိုင်မည်နည်း” ဟု ဆိုကြသည်။ သင်သည် ဧဝံဂေလိဖြန့်ဝေကောင်း ဖြန့်ဝေနိုင်မည် မဟုတ်သော်လည်း သင်သည် ဧဝံဂေလိဖြန့်ဝေခြင်းနှင့် ပတ်သက်၍ သမ္မာတရားများဖြင့် မိမိကိုယ်ကို မပြင်ဆင်နိုင်သလော။ စကားပြောခြင်းနှင့် လူတို့အား တွေ့ဆုံခြင်းကို သင် မလေ့ကျင့်နိုင်သလော။ အကယ်၍ သင့်၌ သာသနာအသိနှင့် တာဝန်သိစိတ်ရှိပါက၊ သင်သည် ဤတာဝန်ကို ကောင်းစွာ ထမ်းဆောင်လိုပြီး ဘုရားသခင်နှင့် ပူးပေါင်းဆောင်ရွက်လိုပါက သင်သည် ဧဝံဂေလိဖြန့်ဝေခြင်းနှင့် ပတ်သက်၍ သမ္မာတရားများဖြင့် မိမိကိုယ်ကို ပြင်ဆင်သင့်သည်။ ရူပါရုံဆိုင်ရာ သမ္မာတရားများနှင့် လက်တွေ့လုပ်ဆောင်မှုဆိုင်ရာ သမ္မာတရားများဖြင့် မိမိကိုယ်ကို ပြင်ဆင်ထားရမည်။ ဘုရားသခင် ရွေးကောက်သော လူတို့အနေဖြင့် ဤကဏ္ဍနှစ်ခုနှင့် စပ်လျဉ်း၍ သမ္မာတရားများဖြင့် မဖြစ်မနေ ပြင်ဆင်ထားရမည်။ အဘယ့်ကြောင့်ဆိုသော် မိမိကိုယ်ကို ဤသမ္မာတရားများဖြင့် ပြင်ဆင်ထားခြင်းသည် မည်သည့်အခါမျှ ပိုသည်မရှိပေ။ ယင်းတို့သည် ဧဝံဂေလိဖြန့်ဝေခြင်းနှင့် သက်ဆိုင်သည်သာမက လူသားမျိုးနွယ် နားလည်ရမည့် သမ္မာတရားများ ဖြစ်သည်။ လူတို့သည် ဤသမ္မာတရားများ နားလည်ခြင်းအားဖြင့် မည်သို့ အကျိုးရရှိမည်နည်း။ ယင်းသည် ၎င်းတို့ကို မည်သည့်ကောင်းချီးများ ဆောင်ကြဉ်းပေးနိုင်သနည်း။ လူတိုင်းက ယေဘုယျခံယူချက်ကို ရကောင်းရနိုင်သော်လည်း ဘုရားသခင်၏ အမှုတော် ဆက်လက်၍ တိုးတက်နက်ရှိုင်းလာသည်နှင့်အမျှ လူတို့သည် ဘုရားသခင်၏ အမှုတော်ကို ဆက်လက်၍ တွေ့ကြုံရမည်ဖြစ်ပြီး ၎င်းတို့၏ သမ္မာတရားနားလည်မှုသည်လည်း ဆက်လက်၍ တိုးတက်နက်ရှိုင်းမည် ဖြစ်သည်။ ၎င်းတို့၏ ဘုရားသခင်နှင့် ဆက်ဆံရေးများသည် ပို၍ပို၍ နီးကပ်လာပြီး ၎င်းတို့၏ သူနှင့်ဆက်သွယ်မှုသည် ပို၍ပို၍ စိပ်လာမည်ဖြစ်သည်။ လူတို့သည် ဘုရားသခင်၏ လုပ်ဆောင်ချက်များ၊ လူတစ်ဦးချင်းစီအပေါ် ဘုရားသခင်၏ သဘောထားတို့နှင့် နှိုင်းယှဉ်ပြသည့်အနေဖြင့် ရူပါရုံနှင့် ဘုရားသခင်၏ အမှုတော်နှင့် သက်ဆိုင်သော သမ္မာတရားများကို တစ်ဆင့်ပြီးတစ်ဆင့် စံပြုလာမည်ဖြစ်သည်။ ဤတစ်ဆင့်ချင်း နှိုင်းယှဉ်ပြခြင်း ဖြစ်စဉ်သည် ဘုရားသခင်အား သိကျွမ်းခြင်းဖြစ်စဉ် ဖြစ်သည်။ ဖန်ဆင်းခံတစ်ဦးအနေဖြင့် သင်သည် ဘုရားသခင်ကို အချိန်အကြာကြီး ယုံကြည်လာခဲ့ပြီး ဖြစ်သော်လည်း ဘုရားသခင် မည်သူဖြစ်ကြောင်း သို့မဟုတ် သူသည် အဘယ်သို့ပေါ်ထွန်းပြီး အမှုပြုကြောင်းကို မသိပေ။ ထိုသို့သော ယုံကြည်မှုသည် လွန်စွာ မ‌ရေမရာဖြစ်ပြီး မရှင်းလင်းသည် မဟုတ်လော။ သင်သည် သင့်တာဝန်ကို နှစ်ပေါင်းများစွာ ထမ်းဆောင်ခဲ့ပြီဖြစ်သည်။ သို့သော် အဆုံးတွင် ဘုရားသခင်နှင့်ပတ်သက်၍ ဘာမျှမသိရှိသေးပါက ဘုရားသခင်၌ သင်၏ယုံကြည်မှုသည် အဓိပ္ပာယ်မဲ့နေပြီ ဖြစ်သည်။ သင်သည် နတ်မိစ္ဆာများက ဘုရားသခင်အကြောင်း ကောလာဟလအချို့ ဖြန့်ဝေသည်ကို ကြားရပါက ယင်းတို့ကို ယုံကြည်မည်လော။ (ကျွန်ုပ်တို့ ယုံကြည်မည်မဟုတ်ပါ။) ယခုတွင် ထိုကဲ့သို့သော အရာများကို ယုံကြည်မည်မဟုတ်ဟု သင်ပြောသော်လည်း၊ အကယ်၍ သင်သည် ဘုရားသခင်ကို အမှန်တကယ် နားမလည်ပါက ဤကောလာဟလများကို ကြားရသောနေ့ ရောက်လာသော် သင်သည် သံသယများ ရှိလာမည်ဖြစ်ပြီး သင့်စိတ်နှလုံးထဲတွင် “ယင်းက မှန်ကန်နိုင်သလော။ ဘုရားသခင်က ထိုသို့သောအရာမျိုးကို ပြုလုပ်နိုင်သလော” ဟု တွေးလျက် ထိုစကားများကို တစိမ့်စိမ့် ချင့်ချိန်တွေးဆမည် ဖြစ်သည်။ စိတ်မသက်မသာ ဖြစ်လျက် သင်သည် သင့်တာဝန်ကို လုပ်ဆောင်လိုစိတ်မရှိဘဲ ဖြစ်နေမည်။ ကောလာဟလများ၏ လွှမ်းမိုးမှုအောက် ကျရောက်ပြီးလျှင် ရှေ့တွင်ရှိသောလမ်းသည် စိတ်ဓာတ်ကျစရာနှင့် မှုန်မှိုင်းနေသည်ဟု ခံစားရမည်။ သို့ဖြစ်၍ သင်သည် လမ်းပျောက်နေပြီး စိတ်ရှုပ်ထွေးလာမည် ဖြစ်သည်။ လူတို့သည် အမြဲတမ်း လမ်းပျောက်ပြီး စိတ်ရှုပ်ထွေးနေကြသည်မှာ အဘယ်ကြောင့်နည်း။ ၎င်းတို့သည် ဘုရားသခင် မည်သည့်နေရာ၌ ရှိကြောင်း၊ သို့မဟုတ် ဘုရားသခင် တကယ်ရှိမရှိပင် မသိသောကြောင့် အမြဲတမ်း လမ်းပျောက်ပြီး စိတ်ရှုပ်ထွေးကြသောကြောင့် ဖြစ်သည်။ ဤစိတ်ရှုပ်ထွေးမှုသည် မည်သည့် အခြေအနေထဲတွင် ပေါ်ထွက်လာသနည်း။ ယင်းသည် အမြင်အားဖြင့် ဆန့်ကျင်သော အရာများစွာက လူတို့ကို စိတ်ရှုပ်စေသဖြင့် ၎င်းတို့သည် လျှောက်ရမည့် ဦးတည်ရာကို ရှင်းလင်းစွာ မမြင်နိုင်ဘဲ မည်သည့်လမ်းသို့ သွားရမည်ကို မသိသောအခါ ပေါ်ထွက်လာတတ်သည်။ ထို့ကြောင့် ၎င်းတို့သည် လမ်းပျောက်ပြီး စိတ်ရှုပ်ထွေးလာကြခြင်း ဖြစ်သည်။ သင်တို့သည် သင်တို့အမြင်၌ အမှုအရာများစွာကို ရှင်းလင်းစွာ မြင်တွေ့ကာ ထိုးထွင်းသိမြင်ပြီးလျှင် မှန်ကန်သော လမ်းကြောင်းကို လိုက်လျှောက်နိုင်သလော။ ဤအရာ၌ သင်၏ ဘုရားသခင်အား နားလည်မှု၊ သင်၏ သမ္မာတရား နားလည်သဘောပေါက်ခြင်းနှင့် သမ္မာတရားဖြင့် သင်ပြင်ဆင်ထားသည့် အတိုင်းအတာတို့ ပါဝင်သည်။ လူတို့သည် အမြဲတမ်း လမ်းပျောက်ပြီး စိတ်ရှုပ်ထွေးသောအခါ ယင်းက မည်သည့်အရာကို ဆိုလိုသနည်း။ အမှန်အားဖြင့် ၎င်းတို့သည် ရှေ့ဆီမှလမ်းကို အမှန်တကယ် မမြင်ရသလော။ လမ်းပျောက်သူနှင့် စိတ်ရှုပ်ထွေးသူတို့က အမှန်ပင် မျက်ကန်းကြသလော။ မဟုတ်ပေ။ ယင်းမှာ စိတ်နှလုံး၏ မျက်စိကန်းခြင်းနှင့် သမ္မာတရား၌၊ ဘုရားသခင်၌ ထုံထိုင်းခြင်းသာမက အားလုံးသော လူများ၊ ဖြစ်ရပ်များနှင့် အမှုအရာများအပေါ် အကဲဖြတ်ချက်များ၌ ထုံထိုင်းခြင်းဖြစ်သည်။ ၎င်းတို့သည် အဘယ့်ကြောင့် ထုံထိုင်းရသနည်း။ ယင်းမှာ ၎င်းတို့သည် သမ္မာတရားကို နားမလည်သောကြောင့်၊ ဘုရားသခင်၏ လုပ်‌ဆောင်ချက်များကို မသိသောကြောင့်၊ ဘုရားသခင်၏ စိတ်နေသဘောထားကို မသိသောကြောင့်အပြင် အရာခပ်သိမ်းအပေါ် တိကျမှန်ကန်သော အကဲဖြတ်ချက်များ ပြုလုပ်ရမည့် အခြေခံစနစ် မရှိသောကြောင့် ဖြစ်သည်။ ထို့ကြောင့် ၎င်းတို့၌ တစ်စုံတစ်ရာကို အကဲဖြတ်ရန်နှင့် သွင်ပြင်လက္ခဏာ ဖော်ပြရန်အတွက် စံသတ်မှတ်ချက်တစ်ခုမျှ မရှိပေ။ ၎င်းတို့သည် ဝေဝေဝါးဝါးဖြစ်ကြ၏၊ အရာရာတိုင်းကို ရှင်းလင်းမှု သို့မဟုတ် သိနားလည်မှုမပါဘဲ မြင်တွေ့ကြပြီး အကဲဖြတ်ချက်များကို ပြုလုပ်၍ မရနိုင်ပေ။ ၎င်းတို့သည် အမှုအရာများကို အဓိပ္ပာယ် မဖွင့်ဆိုနိုင်သကဲ့သို့ အကြောင်းရင်းအမှန်ကို မရိပ်စားမိနိုင်ပေ။ ဤသည်ကို ထုံထိုင်းခြင်းဟု ခေါ်သည်။ ထုံထိုင်းခြင်းက မျက်ကန်းခြင်းသို့ ဦးတည်ပြီး မျက်ကန်းခြင်းက လူတို့ကို လမ်းပျောက်ခြင်းနှင့် စိတ်ရှုပ်ထွေးခြင်းသို့ ဆိုက်ရောက်စေသည်။ ယင်းမှာ ထိုအရာ ဖြစ်သည့်ပုံစံ ဖြစ်သည်။ သို့ဆိုလျှင် တရားဒေသနာများကို နှစ်ပေါင်းများစွာ ကြားနာခဲ့ပြီးသော လူတို့က အမှုအရာများကို ထိုးထွင်းသိမြင်ခြင်း မရှိနိုင်ရသည်မှာ အဘယ်ကြောင့်နည်း။ ယင်းမှာ ထိုသို့သော လူတို့သည် သမ္မာတရားကို နားမလည်သောကြောင့် ဖြစ်သည်။ ၎င်းတို့သည် မည်သည့်အရာကိုမျှ ရိပ်စားမိနိုင်ခြင်း မရှိဘဲ စည်းမျဉ်းစည်းကမ်းများကို ကျိုးကြောင်းမဆင်ခြင်ဘဲ လိုက်နာကြပြီး အလျင်စလို ကောက်ချက်ဆွဲကြသည်။ ဤသည်ကို မျက်ကန်းခြင်းဟု ယူဆ၍ရသလော။ ၎င်းတို့သည် လုံးလုံးလျားလျား မျက်ကန်းသည်ဟု မဆိုနိုင်သော်လည်း တစ်ဝက်တစ်ပျက် မျက်ကန်းကြသည်။ အမှန်တွင် သင်သည် သမ္မာတရားကို နားမလည်ပါက မည်သည့်အရာ၏ အကြောင်းရင်းကိုမျှ ရိပ်စားမိနိုင်မည် မဟုတ်ပေ။ တစ်စုံတစ်ဦးသည် ဘုရားသခင်ကို မည်မျှကြာကြာ ယုံကြည်လာခဲ့သည်ဖြစ်စေ သို့မဟုတ် တရားဒေသနာ မည်မျှကို ခံယူပြီးခဲ့သည်ဖြစ်စေ ၎င်းတို့သည် သမ္မာတရားကို လုံးဝ နားမလည်နိုင်ပါက ဤသည်မှာ ပြဿနာက ၎င်းတို့၏ အစွမ်းအစဖြစ်သည်ဟု ဆိုလိုသည်။ ဤသည်မှာ ၎င်းတို့၌ ဝိညာဉ်ရေးသိနားလည်မှု ရှိမရှိနှင့် တိုက်ရိုက် အပြန်အလှန် ဆက်စပ်နေသည်။ တရားဒေသနာများကို နှစ်ပေါင်းများစွာ ခံယူခဲ့ပြီးသော လူအများစုသည် သမ္မာတရား၏ တစ်စုံတစ်ရာကို နားလည်နိုင်ပြီး သင်တို့သည် အမှန်ပင် အတော်ပင် နားလည်ကောင်း နားလည်ကြမည်ဖြစ်ပြီး သင့်လျော်သော ပတ်ဝန်းကျင် မရှိခြင်းသာ ဖြစ်မည်၊ ထို့ကြောင့် အချို့သော သမ္မာတရားများကို အသုံးမချသေးဘဲ ယင်းတို့ကို သင်နားမလည်ဟု ခံစားနေရဆဲ ဖြစ်သည်။ ယင်းကို သင်ကိုယ်တိုင် အမှန်တကယ် တွေ့ကြုံသောအခါ၊ ရွေးချယ်မှု ပြုရမည့်အခါ သို့မဟုတ် အမှုအရာများကို အလေးအနက် သုံးသပ်ရန် လိုအပ်သောအခါ သမ္မာတရား၏ ဆီလျော်သော သွင်ပြင်လက္ခဏာက သင့်အတွက် တဖြည်းဖြည်း ရှင်းလင်းလာကောင်း ရှင်းလင်းလာမည်။ ယခုတွင် သင်၏ထင်မြင်ချက်များက အကြမ်းဖျင်းနှင့် အနှစ်သာရ ကင်းမဲ့သော အကြမ်းဖော်ပြချက်များနှင့် အယူဝါဒနှင့်ဆိုင်သော အရာများဖြင့် ပြည့်နှက်နေသည်။ အတွေ့အကြုံနှင့် အသက်အရွယ်၌ တဖြည်းဖြည်း ကြီးရင့်လာသည်နှင့်အမျှ သမ္မာတရားများစွာသည် သင့်အထဲ၌ တဖြည်းဖြည်းနှင့် ပို၍ လက်တွေ့ကျလာပြီး အစစ်အမှန် ဖြစ်လာမည်။ ဤအရာက သင့်အနေဖြင့် သမ္မာတရား၏ အနှစ်သာရကို တွေ့ရှိရန် ပို၍ပို၍ အခွင့်ပေးမည်ဖြစ်သည်။ ဤနည်းအားဖြင့် သင်သည် သမ္မာတရား နားလည်မှုကို အမှန်တကယ် ရရှိနိုင်ပြီး ပြဿနာများကို နိုးကြားထက်မြက်မှုဖြင့် ရှုမြင်နိုင်မည် ဖြစ်သည်။ သမ္မာတရားကို နားမလည်သော လူတို့က တရားဒေသနာ မည်မျှကို ကြားနာသည်ဖြစ်စေ ၎င်းတို့သည် လူ့သဘာဝ၏၊ ဖောက်ပြန်ပျက်စီးသော စိတ်သဘောထားများ၏၊ လူ့အခြေအနေ အမျိုးမျိုးနှင့် လူအမျိုးအစား အမျိုးမျိုးနှင့်ဆိုင်သော အနှစ်သာရများ၏ သရုပ်သကန်များကို မျက်လုံးနှစ်ဖက်လုံး ကျယ်ကျယ်ဖွင့်လျက်ပင် ရိပ်စားမိနိုင်မည် မဟုတ်ပေ။ ၎င်းတို့သည် မျက်ကန်းနေကြသည်။ သို့သော်လည်း အပြင်ပန်းအားဖြင့် သမ္မာတရားကို လိုက်စားသောသူ တစ်ဦးသည် အာရုံစိုက်နေသည့်ပုံ မပေါ်သော်လည်း အခြားလူများ၏ အမူအကျင့်နှင့် ပြောဆိုပြုမူပုံကို သူ၏စိတ်နှလုံးထဲ၌ တုံ့ပြန်ချက်တစ်ခု ရှိလိမ့်မည်ဖြစ်ပြီး ထိုကိစ္စနှင့်ပတ်သက်၍ အမှုမဲ့အမှတ်မဲ့ ထင်မြင်ချက်ကို ပုံဖော်မည်ဖြစ်သည်။ ဤထင်မြင်ချက်၊ ဤခံစားချက်မှာ မည်သည့်နေရာမှ လာသနည်း။ လူတို့နားလည်သော သမ္မာတရားများက ၎င်းတို့အား ပိုင်းခြားသိမြင်နိုင်စွမ်းကို ပေးခြင်း ဖြစ်သည်။ ဤအရာက ထိုသို့သော လူတို့အား ထိုအမူအကျင့်၊ ထိုအလေ့အထ သို့မဟုတ် ထိုသရုပ်သကန်မျိုး၏ အနှစ်သာရအတွက် အဓိပ္ပာယ်ဖွင့်ဆိုချက်ကို ပေးသည်။ ဤအဓိပ္ပာယ်ဖွင့်ဆိုချက်မှာ မည်သည့်နေရာမှ လာသနည်း။ ယင်းမှာ လူတို့အား နားလည်မှုသို့ ပို့ဆောင်ပေးသော သမ္မာတရားဖြစ်ပြီး လူတို့အား ပိုင်းခြားသိမြင်မှုနှင့် အကဲဖြတ်မှုကိုပေးသော သမ္မာတရား ဖြစ်လေသည်။ ယခုတွင် သင်တို့သည် သမ္မာတရားအချို့ကို နားလည်ပြီး ထိုထိုသော အမှုအရာများနှင့် ပတ်သက်၍ ပိုင်းခြားသိမြင်မှု အနည်းငယ် ရှိသည်။ သို့ရာတွင် သင်၏ ပိုင်းခြားသိမြင်မှုက တိကျမှန်ကန်လှသည် မဟုတ်သောကြောင့် စိတ်ချရန်အာမခံချက် အသိစိတ်မျိုးကဲ့သို့သော တစ်စုံတစ်ရာကို မခံစားရသေးဘဲ သင်ရှေ့ဆက်ရမည့် လမ်းကို စမ်းတဝါးဝါး ရှာရသည့် ဖြစ်စဉ်၌သာ ရှိနေသေးခြင်း ဖြစ်သည်။ လူအချို့က “ထိုသို့ဖြစ်လျှင် ကိုယ်တော်သည် ကျွန်ုပ်တို့အား အမှုအရာ တစ်ခုချင်းအပေါ် မိတ်သဟာယပြုသင့်သည်” ဟု ဆိုကြသည်။ ဤသည်မှာ မလိုအပ်ပေ။ လူသားတို့၌ လူသားတာဝန်များ ရှိပြီး ဘုရားသခင်၌ သူကိုယ်တိုင်၏ အမှုတော်အတိုင်းအတာ ရှိသည်။ ငါသည် သင်တို့အား သမ္မာတရား၏ သွင်ပြင်လက္ခဏာ တစ်ခုစီတိုင်းကို ပြောပြထားပြီဖြစ်ပြီး ကျန်ရှိနေသည်မှာ သင်တို့အနေဖြင့် သင်တို့၏ နေ့စဉ်အသက်တာရှိ အမျိုးမျိုးသော လူများ၊ ဖြစ်ရပ်များနှင့် အမှုအရာများအားလုံးကို တွေ့ကြုံဖို့ ဖြစ်သည်။ သန့်ရှင်းသော ဝိညာဉ်တော်သည် လုပ်ဆောင်ပြီး စီစဉ်ညွှန်ကြားလိမ့်မည်။ လူတို့အား တစ်ခုပြုလုပ်ရန် တောင်းဆိုသည်။ လူသား၏ ပူးပေါင်းဆောင်ရွက်မှုနှင့် လူသား၏ လိုက်စားမှုတွင် ပါဝင်ရန် ဖြစ်သည်။ အကယ်၍ သင်သည် ဤလိုက်စားမှု၌ မပါဝင်ပါက ငါသည် ထိုအရာကို မည်သို့ရှင်းလင်းစွာ ရှင်းပြပါစေ ယင်းကို သင်ရရှိမည်မဟုတ်။ ငါသည် သင့်ကို အတင်းအကျပ် အယူဝါဒသွတ်သွင်းမည် မဟုတ်၊ သင် သိနားလည်ရန်နှင့် ဝင်ရောက်မှုရရှိရန် ဇွတ်အတင်းလုပ်မည် မဟုတ်။ ထိုသို့ ငါပြုမည်မဟုတ်သကဲ့သို့ သန့်ရှင်းသော ဝိညာဉ်တော်လည်း ပြုမည်မဟုတ်ပေ။ သင်၏ စိတ်ဆန္ဒပါသော၊ သဘောအလျောက် ဖြစ်သော၊ တက်ကြွပါဝင်သော လက်‌တွေ့လုပ်ဆောင်မှုနှင့် သမ္မာတရားအတွင်း ဝင်ရောက်မှုအားဖြင့်သာ သမ္မာတရားသည် သင့်အထဲ၌ မသိလိုက်မီတွင်ပင် အသီးသီးမည် ဖြစ်သည်။ သမ္မာတရားက အသီးသီးသောအခါ သင်၏စိတ်နှလုံးသည် အလင်းနှင့် ပြည့်ဝလိမ့်မည်။ ဤသည်မှာ သမ္မာတရားအား နားလည်ခြင်းဖြစ်၏။ သို့သော် သင်သည် သမ္မာတရားကို နားမလည်ပါက အရာရာတိုင်းအဖို့ ထုံထိုင်းမည်၊ တုံ့ပြန်ဖို့ နှေးကွေးမည်ဖြစ်ပြီး မည်သည့်အရာ၏ အကြောင်းရင်းကိုမျှ အပြည့်အဝ နားလည်သဘောပေါက်နိုင်မည် မဟုတ်ပေ။ ဥပမာ၊ လူတစ်ဦးက တစ်စုံတစ်ခုကို ပြုလုပ်ပြီး အခြားလူတစ်ဦးက ထိုအရာကို မကောင်းမှုဖြစ်ကြောင်းနှင့် ဟိုသဘာဝ၊ သည်သဘာဝဖြစ်ကြောင်း ဆိုသောအခါ သင်သည် သိမည် မဟုတ်သကဲ့သို့ သင်ကိုယ်တိုင် မြင်နိုင်မည် မဟုတ်ပေ။ တစ်စုံတစ်ဦးက သင့်အား အဖြေကို ပြောပြသောအခါ သင်သည် ယင်းကို အယူဝါဒများအပေါ် အခြေခံ၍ လက်ခံခြင်းနှင့် ဝန်ခံခြင်း ရှိကောင်း ရှိနိုင်သော်လည်း အနှစ်သာရအားဖြင့် သင်သည် သဘောတူညီမှုကို ပေးနိုင်ဦးမည် မဟုတ်ချေ။ အကယ်၍ သဘောတူညီမှု မပေးနိုင်ပါက သင်သည် အမှန်တကယ် နားလည်သလော။ သင် နားမလည်သောကြောင့် သင်သည် ကြုံတွေ့ရသော အရာများကို ကိုင်တွယ်ဖြေရှင်းဖို့အတွက် စည်းမျဉ်းစည်းကမ်းများကိုသာ လိုက်နိုင်လေသည်။ ဤအရာမှာ သမ္မာတရားကို သင်နားမလည်သောကြောင့် ဖြစ်ပျက်ရခြင်း ဖြစ်ပေသည်။

ဧဝံဂေလိဖြန့်ဝေခြင်း တာဝန်ကို မည်ကဲ့သို့ ကောင်းစွာ ထမ်းဆောင်နိုင်သနည်း။ ပထမအနေဖြင့် ဧဝံဂေလိဖြန့်ဝေခြင်း တာဝန်၌ပါဝင်သော သမ္မာတရားအမျိုးမျိုးကို နားလည်ရမည်။ ဥပမာ ဧဝံဂေလိဖြန့်ဝေခြင်း တာဝန်နှင့်ဆိုင်သော အဓိပ္ပာယ်ဖွင့်ဆိုချက်နှင့် ရာထူးနေရာပေးခြင်းသာမက ခံယူရမည့် မှန်ကန်သော သဘောထား၊ သည်းခံရမည့် သင့်လျော်သော ဒုက္ခဆင်းရဲ၊ ပေးဆပ်ရမည့် သင့်တော်သော အဖိုးအခနှင့် ဤတာဝန်ကို ထမ်းဆောင်စဉ် လက်တွေ့လုပ်ဆောင်ပြီး ဝင်ရောက်ရမည့် လျော်ညီသော သမ္မာတရားများနှင့် စပ်လျဉ်း၍၊ ဤသမ္မာတရားများကို နားလည်ပါက ဧဝံဂေလိဖြန့်ဝေခြင်း တာဝန်ကို ကောင်းမွန်စွာ ထမ်းဆောင်ရန် လွယ်ကူလိမ့်မည်။ ထိုမျှမက အပျက်သဘောဆောင်သော အပိုင်းအနေဖြင့် မမှန်ကန်သော မည်သည့်အလေ့အထများကို ရှောင်ကြဉ်ရမည်၊ မည်သည်တို့ကို လူ၏ ကောင်းသော ရည်ရွယ်ချက်များအဖြစ် ခွဲခြားသတ်မှတ်သည်၊ ထို့အပြင် လူတို့၏ အကြံအစည်များနှင့် အလေ့အထများက အဆုံးစွန်အားဖြင့် ဧဝံဂေလိ ဖြန့်ဝေခြင်းဆိုင်ရာ စည်းမျဉ်းများနှင့် ကိုက်ညီခြင်း ရှိသည်၊ မရှိသည် ဟူသည့် မေးခွန်းများအားလုံးကို ဆင်ခြင်သုံးသပ်သင့်သည်။ ဤသည်မှာ ဧဝံဂေလိဖြန့်ဝေခြင်း လုပ်ငန်းစဉ်၌ရှိသော အမူအကျင့်တိုင်း၊ လက်တွေ့လုပ်ဆောင်မှုတိုင်း၊ စည်းမျဉ်းတိုင်းနှင့် ကောက်ချက်ချမှုတိုင်းကို အဆုံးတွင် ယင်းက သမ္မာတရား စည်းမျဉ်းများနှင့် ကိုက်ညီသည်၊ မကိုက်ညီသည်ကို ကြည့်ဖို့အတွက် ရှင်းရှင်းလင်းလင်း စစ်ကြောသင့်သည်ဟု ဆိုလိုခြင်း ဖြစ်သည်။ သမ္မာတရားစည်းမျဉ်းများနှင့် ညီညွတ်သော ထိုအရာများကိုသာ မဆုတ်မနစ် လုပ်ဆောင်လော့။ သမ္မာတရားစည်းမျဉ်းများနှင့် သဘောချင်းမတူညီသော ထိုအရာများကို စွန့်ပစ်ရမည်။ ဤနည်းအားဖြင့်သာ ဧဝံဂေလိဖြန့်ဝေခြင်း တာဝန်ကို ဖြည့်ဆည်းခြင်းမှလာသော ရလဒ်များက တရွေ့ရွေ့ တိုးတက်မည် ဖြစ်သည်။ ထို့အပြင် ဧဝံဂေလိလုပ်ငန်းအဖို့ အကျိုးရှိဆုံးဖြစ်သည့် သဟဇာတကျသော ပူးပေါင်းလုပ်ဆောင်ခြင်းကို လက်တွေ့လုပ်ဆောင်ရမည်။ သဟဇာတကျသော ပူးပေါင်းလုပ်ဆောင်ခြင်း မရှိလျှင် လုပ်ငန်းကိုလုပ်ဆောင်ဖို့ ခက်ခဲသည်။ ညီအစ်ကိုမောင်နှမများသည် အချင်းချင်း သည်းခံစိတ်ရှည်သင့်ပြီး အချင်းချင်း အားပေးထောက်ခံသင့်သည်။ ၎င်းတို့၏ တာဝန်များကို ကောင်းစွာ ထမ်းဆောင်ရန်အလို့ငှာ သဟဇာတကျသော ညှိနှိုင်းဆောင်ရွက်မှု လိုအပ်သည်။ မည်သည့်အရာ မှန်ကန်သည်ဟုဆိုသော မည်သူ့ကိုမဆို နာခံသင့်သည်။ သင်က မှန်ကန်ပြီး အခြားသူများ မှားယွင်းသည်ဟု အမြဲတမ်း အလျင်စလို ကောက်ချက်မချနှင့်။ ဘုရားသခင်၏ နှုတ်ကပတ်တော်များအတိုင်း စိတ်ပိုင်းဖြတ်ခြင်းများကို ပြုလုပ်ရမည်။ သဘောတူညီမှု ရယူဖို့အတွက် ဘုရားသခင်၏ အိမ်တော်မှ ချမှတ်ထားသော စည်းမျဉ်းများအတိုင်း သမ္မာတရားကို မိတ်သဟာယ ပြုလော့။ ထိုမျှမက တာဝန်ထမ်းဆောင်ဖို့အတွက် ပူး‌ပေါင်းလုပ်ဆောင်သော လုပ်ငန်းစဉ်၌ တစ်ဦးနှင့်တစ်ဦးထံမှ လေ့လာရမည် ဖြစ်ကာ လူတစ်ဦး၏ အားသာချက်ကို အခြားတစ်ဦး၏ အားနည်းချက်အတွက် ထေခွင့်ပေးပြီးလျှင် အခြားသူများအပေါ် လွန်စွာ မကြမ်းတမ်းလေနှင့်။ ထို့အပြင် လမ်းမှန်ကို စူးစမ်းနေသောလူတို့အား သင်၏ ဆက်ဆံမှုတွင် သင်သည် ဂရုစိုက်မှု၊ မြော်မြင်တွေးခေါ်မှုကို ကျင့်သုံးပြီး မေတ္တာကို အမှီပြုရမည်ဖြစ်သည်။ ဤသည်မှာ အဘယ်ကြောင့်ဆိုသော် လမ်းမှန်ကို စူးစမ်းနေသောသူတိုင်းသည် ဘာသာတရားမရှိသူများ ဖြစ်သောကြောင့်ဖြစ်သည်။ ၎င်းတို့အထဲတွင် ဘာသာတရား လိုက်စားသူများပင်လျှင် အနည်းနှင့်အများဆိုသလို ဘာသာတရားမရှိသူများ ဖြစ်ကြသည်။ ၎င်းတို့အားလုံးသည် ထိလွယ်ရှလွယ်သည်။ တစ်စုံတစ်ခုက ၎င်းတို့၏ အယူအဆများနှင့် မကိုက်ညီလျှင် ၎င်းတို့သည် ဤအရာကို ဆန့်ကျင်တတ်သည်။ စကားတစ်ခုခုက ၎င်းတို့၏ စိတ်နှင့်မကိုက်လျှင် ယင်းကို ငြင်းခုံတတ်သည်။ ထို့ကြောင့် ၎င်းတို့ကို ဧဝံဂေလိဖြန့်ဝေခြင်းသည် ငါတို့ထံမှ သည်းခံခြင်းနှင့် စိတ်ရှည်ခြင်း လိုအပ်သည်။ ကျွန်ုပ်တို့ဘက်မှ အလွန်အမင်း ချစ်ခြင်း လိုအပ်သည်။ နည်းလမ်းနှင့် ချဉ်းကပ်မှုအချို့လိုအပ်သည်။ သို့သော်ငြားလည်း အရေးပါသည်မှာ ၎င်းတို့ကို ဘုရားနှုတ်ကပတ်တော်ဖတ်ပြခြင်း၊ လူသားကို ကယ်တင်ရန် ဘုရားသခင်ဖော်ပြသော သမ္မာတရားအားလုံးကို သူတို့အား သိရှိစေခြင်း၊ ဘုရားသခင်၏ အသံတော်နှင့် ဖန်ဆင်းရှင်၏ နှုတ်ကပတ်တော်များကို ၎င်းတို့အား ကြားခွင့်ပေးခြင်းတို့ဖြစ်သည်။ ဤနည်းအားဖြင့် ၎င်းတို့သည် အကျိုးအမြတ်များ ရရှိလိမ့်မည်။ ဧဝံဂေလိတရားဟောခြင်းနှင့် ပတ်သက်၍ အရေးကြီးဆုံးသော စည်းမျဉ်းမှာ ဘုရားသခင်၏ ပေါ်ထွန်းခြင်းကို ဆာငတ်ပြီး သမ္မာတရားကို ချစ်မြတ်နိုးသောသူတို့အား ဘုရားသခင်၏ နှုတ်ကပတ်တော်များကို ဖတ်ရှုစေပြီး ဘုရားသခင်၏ အသံတော်ကို ကြားနာစေဖို့ အခွင့်ပေးရန်ဖြစ်သည်။ ထို့ကြောင့် ထိုသူတို့အား လူသား၏ စကားများကို လျှော့ပြောပြီး ဘုရားသခင်၏ နှုတ်ကပတ်တော်များကို ပိုဖတ်ပြရန် ဖြစ်သည်။ ဖတ်ရှု၍ပြီးသည့်နောက်တွင် သမ္မာတရားအပေါ် မိတ်သဟာယပြုလော့။ ဤသို့ဖြင့် ထိုသူတို့က ဘုရားသခင်၏ အသံတော်ကို ကြားနိုင်ပြီး သမ္မာတရားအချို့ကို နားလည်နိုင်ပေသည်။ ထိုအခါ ထိုသူတို့သည် ဘုရားသခင်၏ ရှေ့မှောက်သို့ ပြန်လာကောင်း လာမည်ဖြစ်သည်။ ဧဝံဂေလိဖြန့်ဝေခြင်းသည် တစ်ဦးချင်းနှင့် အားလုံး၏ တာဝန်နှင့် ဝတ္တရားဖြစ်သည်။ ဤဝတ္တရားက မည်သူ့အပေါ် ကျရောက်သည်ဖြစ်စေ ၎င်းတို့သည် ခေါင်းမရှောင်ရ သို့မဟုတ် ယင်းကို ငြင်းဆန်ဖို့အတွက် မည်သည့်ဆင်ခြေနှင့် အကြောင်းပြချက်ကိုမျှ မပေးရ။ လူအချို့က “ကျွန်ုပ်သည် စကားအပြောမတတ်၊ သမ္မာကျမ်းစာကို နားမလည်သည့်အပြင် အလွန်လည်း ငယ်ရွယ်သေးသည်။ စုံစမ်းသွေးဆောင်ခြင်း သို့မဟုတ် အန္တရာယ်ကို ကြုံတွေ့ရလျှင် ကျွန်ုပ် ဘာလုပ်နိုင်မည်နည်း” ဟု ဆိုသည်။ ထိုသို့သော စကားများမှာ မှားယွင်း၏။ ဧဝံဂေလိဖြန့်ဝေခြင်းဟူသည် အန္တရာယ်ရှိသော အရာများကို ပြုလုပ်ရန် သင့်အား တာဝန်ပေးသည်ဟု မဆိုလိုပေ။ ဘုရားသခင်၏ အိမ်တော်သည် သင့်အား အန္တရာယ်တွေ့ရှိရသော နေရာသို့သွားရန် ခွင့်ပြုမည်မဟုတ်ချေ။ အသင်းတော်သည် ဧဝံဂေလိဖြန့်ဝေဖို့အတွက် လူတို့အား တာဝန်ပေးရာ၌ စည်းမျဉ်းများကို လိုက်နာသည်။ ယင်းမှာ လူတို့အား စွန့်စားမှုများ ပြုလုပ်စေဖို့ မဟုတ်ဘဲ တစ်ဦးချင်းစီ၏ အခြေအနေများ၊ အစွမ်းအစများနှင့် အားအင်များအပေါ် အခြေခံ၍ လက်တွေ့ကျသော ကြိုတင်စီမံမှုများကို ပြုလုပ်စေဖို့ ဖြစ်သည်။ ညီအစ်ကိုမောင်နှမများသည် အချင်းချင်း ပူးပေါင်းလုပ်ဆောင်ကြပြီးလျှင် ယင်းကို ထမ်းဆောင်ဖို့ သင့်လျော်သူတို့အား အလုပ်ကိုပေးမည်။ အန္တရာယ်လုံးဝ မရှိဟု ပြော၍ မရပေ။ အသက်ရှင်သော မည်သူမဆို တစ်ခါတစ်ရံ အန္တရာယ်ကို ကြုံတွေ့လိမ့်မည်။ အကယ်၍ ဘုရားသခင်က သင့်ကို တိုက်ရိုက်စေလွှတ်ပါက ယင်းက သင်သည် စုံစမ်းသွေးဆောင်ခြင်း၊ နာကျင်မှု သို့မဟုတ် အန္တရာယ်နှင့် ရင်ဆိုင်ရမည်ဆိုလျှင်ပင် သင်သည် လက်ခံရန် ကျင့်ဝတ်သိက္ခာအရ မလွဲမသွေ တာဝန်ရှိသည်။ အဘယ်ကြောင့် သင့်ကိုယ်သင် လက်ခံရန် ကျင့်ဝတ်သိက္ခာအရ မလွဲမသွေ တာဝန်ရှိမည်ဟု ရှုမြင်သင့်သနည်း။ (ဤသည်မှာ လူတို့၏ တာဝန်ပင် ဖြစ်၏။) မှန်၏၊ ဤနည်းအားဖြင့်သာ သင်သည် ဧဝံဂေလိ ဖြန့်ဝေခြင်းကို သင်၏ တာဝန်ဝတ္တရားအဖြစ် အမှန်တကယ် ခံယူမည်ဖြစ်သည်။ ဤသည် လူတစ်ဦး၌ ရှိသင့်သည့် မှန်ကန်သော သဘောထားဖြစ်သည်။ ဤသည်မှာ သမ္မာတရားဖြစ်ပြီး သမ္မာတရားအဖြစ် လူတို့ ယင်းကို လက်ခံသင့်ကာ ယင်းကို သံသယမရှိ လက်ခံသင့်သည်။ အကယ်၍ တစ်နေ့တွင် သင့်အနေဖြင့် အခြားတာဝန်များကို ထမ်းဆောင်ရန် မသင့်တော်တော့ပါက၊ သို့မဟုတ် လူတို့ကို ဧဝံဂေလိဖြန့်ဝေရန် လိုအပ်လာသည့်အတွက် သင်သည် ဧဝံဂေလိဖြန့်ဝေရန် တာဝန်ပေးအပ်ခံရပါက သင် ဘာလုပ်မည်နည်း။ သင်သည် ယင်းကို ကျင့်ဝတ်သိက္ခာအရ မလွဲမသွေ တာဝန်ရှိသည့် အရာတစ်ခုအဖြစ် ကွဲလွဲဆန့်ကျင်သော မည်သည့် စိတ်ခံစားမှုများ၊ ပိုင်းခြားစိတ်ဖြာခြင်း သို့မဟုတ် စိစစ်ခြင်းတို့ မရှိဘဲ လက်ခံသင့်သည်။ ဤသည်မှာ ဘုရားသခင်၏ တာဝန်ပေး စေခိုင်းချက်ပင် ဖြစ်၏။ ယင်းမှာ သင်၏ ဝတ္တရားဖြစ်၏၊ သင်၏ တာဝန်ဖြစ်၏။ ယင်းသည် သင့်အနေဖြင့် စံရွေးနေရမည့်အရာ မဟုတ်ချေ။ သင်သည် ဘုရားသခင်၏ နောက်လိုက်ကတည်းက သင့်အနေဖြင့် ကိုယ်ပိုင်ရွေးချယ်မှုများကို ပြုဖို့မဟုတ်တော့ပေ။ သင်သည် အဘယ့်ကြောင့် ရွေးချယ်မှုများ မပြုလုပ်သင့်သနည်း။ အဘယ့်ကြောင့်ဆိုသော် ဧဝံဂေလိ ဖြန့်ဝေခြင်းသည် ဘုရားသခင်၏ တာဝန်ပေးစေခိုင်းချက် ဖြစ်ပြီး ဤအလုပ်သည် ဘုရားသခင် ရွေးကောက်ထားသော လူတို့အားလုံးအဖို့ ဖြစ်သည်။ လူအချို့က “ကျွန်ုပ်သည် အသက် ၈၀ ကျော်ပြီ၊ ကျွန်ုပ်၏အိမ်ကိုပင် မစွန့်ခွာနိုင်။ ဘုရားသခင်က ကျွန်ုပ်အား ဤတာဝန်ပေးစေခိုင်းချက်ကို ပေးအပ်နိုင်သေးသလော” ဟု ဆိုသည်။ အခြားလူတို့က “ကျွန်ုပ်သည် ၁၈ သို့မဟုတ်၁၉ နှစ်သာ ရှိသေးသည်၊ ကျွန်ုပ်သည် ကမ္ဘာလောကကြီးကို သိပ်ပင် မတွေ့ကြုံဖူးသေးသည့်အပြင် လူတို့နှင့် အဘယ်သို့ ဆက်ဆံရမည် မသိသေးပါ။ ကျွန်ုပ်သည် လူရှေ့သူရှေ့ စကားပြောဖို့ အလွန်ပင် ရှက်ကြောက်သည်။ ဘုရားသခင်သည် ကျွန်ုပ်အား ဤတာဝန်ကို ပေးအပ်နိုင်သေးသလော” ဟု ဆိုပြန်သည်။ ဘုရားသခင်သည် ဂရုမထားဘဲ သင့်အား ဤတာဝန်ပေး စေခိုင်းချက်ကို ပေး၏။ သင် အသက်အရွယ် မည်မျှရှိသည်ဖြစ်စေ ဧဝံဂေလိဖြန့်ဝေရမည့် သင့်တာဝန်ကို ထမ်းဆောင်ဖို့ရန် သင်လုပ်နိုင်သမျှကို လုပ်ဆောင်သင့်သည်။ ဧဝံဂေလိကို သင်တတ်နိုင်သမျှနှင့် လူများနိုင်သမျှ များများကို ဖြန့်ဝေလော့။ လက်ရှိတွင် သင်သည် မည်သည့်တာဝန်ကို ထမ်းဆောင်နေသည် ဖြစ်စေ၊ သင်သည် ဧဝံဂေလိဖြန့်ဝေဖို့ရန် သင်တတ်နိုင်သမျှကို လုပ်ဆောင်သင့်သည်။ တစ်နေ့တွင် သင်သည် တစ်စုံတစ်ယောက်အား ဧဝံဂေလိဖြန့်ဝေရန် အခွင့်အရေးရလျှင် ယင်းကို သင်လုပ်သင့်သလော။ (လုပ်သင့်ပါသည်။) ယင်းသည် မှန်၏။ လူများစွာတို့၌ ၎င်းတို့၏ ကိုယ်ပိုင်တာဝန်များ ရှိသော်လည်း ၎င်းတို့အားလပ်သည့်အချိန်၌ ဧဝံဂေလိဖြန့်ဝေနိုင်ပြီး ရလဒ်အချို့ပင် ရရှိနိုင်သည်။ ဘုရားသခင်သည် ဤအရာကို လက်ခံ၏။ ထို့ကြောင့် လူတိုင်း၌ ဧဝံဂေလိဖြန့်ဝေရမည့် တာဝန်ရှိလေသည်။ သင်သည် သင့်ကိုယ်ပိုင်ရွေးချယ်မှုများကို မပြုလုပ်သင့်ဘဲ သို့မဟုတ် ဤတာဝန်ကို မရှောင်လွဲသင့်ဘဲ တက်ကြွစွာနှင့် ဆန္ဒအလျောက် ပူးပေါင်းဆောင်ရွက်သင့်သည်။ မတက်ကြွသော သို့မဟုတ် အပျက်သဘောဆောင်သော သဘောထား မခံယူလေနှင့်၊ မငြင်းဆန်နှင့်၊ ပြီးလျှင် ဤတာဝန်ကို မထမ်းဆောင်ဖို့အတွက် မည်သည့် အကြောင်းပြချက်များ သို့မဟုတ် ဆင်ခြေများကို လုပ်ကြံပြောဆိုခြင်း မပြုနှင့်။ လူအချို့က “ကျွန်ုပ် ရှိနေသော ပတ်ဝန်းကျင်သည် အလွန် အန္တရာယ်ရှိ၏။ ဧဝံဂေလိ ဖြန့်ဝေခြင်းမှ ကျွန်ုပ် ရှောင်ကြဉ်၍ရနိုင်မည်လော” ဟု ဆိုသည်။ သင်သည် လက်ရှိတွင် ဝိညာဉ်ရင့်ကျက်မှု သေးငယ်ပါက၊ သင့်အတွက် တာဝန်လွှဲပြောင်းယူပေးဖို့ အခြားလူတစ်ဦး ရှိနေပါက၊ ပြီးလျှင် သင်သည် အခြားတာဝန်များကို ထမ်းဆောင်ရန် သင့်တော်ပါက ဤတာဝန်ကို အခြားလူနှင့် လဲလှယ်နိုင်သည်။ သို့သော် သင်သည် တာဝန်ကို ထမ်းဆောင်ရမည့်သူပင် ဖြစ်ပါက သင် ဘာလုပ်သင့်သနည်း။ (ကျွန်ုပ်သည် ကျင့်ဝတ်သိက္ခာအရ မလွဲမသွေ လက်ခံရန် တာဝန်ရှိပါသည်။) ယင်းသည် မှန်ကန်၏။ သင်သည် ဘုရားသခင်ထံမှ ယင်းကို လက်ခံပြီး ခံယူရန် ကျင့်ဝတ်သိက္ခာအရ မလွဲမသွေ တာဝန်ရှိသည်။ ဤသည်မှာ ဖန်ဆင်းခံသူတိုင်း၏ တာဝန်ဝတ္တရားပင် ဖြစ်သည်။ လူအချို့က “ကျွန်ုပ်သည် ခန္ဓာကိုယ်ပိုင်း အားနည်း၏။ ထို့ကြောင့် ဧဝံဂေလိဖြန့်ဝေဖို့ အပြင်ထွက်ခြင်းဟူသော ဒုက္ခကို မခံနိုင်” ဟု ဆိုကြသည်။ အကယ်၍ သင်သည် ဤမဟာ အခက်အခဲကြီးကို မခံနိုင်ပါက ပို၍သေးငယ်သော အခက်အခဲလေးများကို အနည်းဆုံး သင်ခံနိုင်သလော။ အကယ်၍ သင်သည် မည်သည့်အခက်အခဲကိုမျှ လုံးဝ မခံနိုင်လျှင် ပြစ်ဒဏ်ပေးခြင်းဟူသည့် ကြီးစွာသော အခက်အခဲကို သင် မခံစားသင့်သလော။ သင် ရှင်သန်ပြီး အသက်ရှူနေသရွေ့ သင်သည် တာဝန်ကို ထမ်းဆောင်သင့်သည်၊ ဧဝံဂေလိကို ဖြန့်ဝေသင့်သည်။ ဤအရာတစ်ခုတည်းကသာ လုံးဝ သဘာဝကျပြီး ကျိုးကြောင်းခိုင်လုံမျှတသည်။ အကယ်၍ သင်သည် တာဝန်ကို ငြင်းပယ်လျှင် ဧဝံဂေလိ မဖြန့်ဝေဘဲ သင်၏တာဝန်များကို ရှောင်တိမ်းပြီး ရုန်းထွက်လွတ်မြောက်ရန် ရွေးချယ်သည်ဆိုလျှင် ဤသည်မှာ လူသားတစ်ဦး၏ မှန်ကန်သော သဘောထား မဟုတ်သကဲ့သို့ လူတို့သည် ခုခံကာကွယ်တတ်သော သဘောထားကို မခံယူသင့်ပေ။ လူတို့သည် ဧဝံဂေလိဖြန့်ဝေခြင်းကို အချိန်တိုင်း နေရာတိုင်းအတွက် ၎င်းတို့၏ တာဝန်ဝတ္တရားအဖြစ် ခံယူရန် အဆင်သင့် ဖြစ်နေသင့်သည်။ လူအချို့က “ကျွန်ုပ်သည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီ ဖြစ်သော်လည်း အသင်းတော်က ကျွန်ုပ်ကို ဧဝံဂေလိဖြန့်ဝေရန် မည်သည့်အခါမျှ တာဝန်မပေးခဲ့ဖူးပါ” ဟု ဆိုသည်။ ဤသည်မှာ ကောင်းသောအရာလော၊ သို့မဟုတ် ဆိုးသောအရာလော။ ဤသည်မှာ ကောင်းသည်၊ ဆိုးသည်နှင့်ဆိုင်သော မေးခွန်း မဟုတ်ပေ။ ဘုရားသခင် သင့်ကို ဧဝံဂေလိ သွားရောက်ဖြန့်ဝေရန် အလိုမရှိသေးခြင်း ဖြစ်ကောင်း ဖြစ်နိုင်သော်လည်း သင့်ကို အခြားတာဝန်များ လုပ်ဆောင်ရန် သူ အလိုရှိသည်။ တာဝန်များအားလုံးမှာ အရေးကြီးပေသည်။ သို့ဆိုလျှင် သင်သည် ယင်းတို့ထဲမှ မည်သို့ရွေးချယ်သင့်သနည်း။ အသင်းတော်၏ ကြိုတင်စီမံမှုများကို မည်သည့် တစ်ကိုယ်ရေဆန္ဒများ မရှိဘဲ ကျိုးနွံနာခံသင့်သည်။ ဘုရားသခင်သည် သင့်အား ဧဝံဂေလိဖြန့်ဝေရန် အလိုရှိသောအခါ ဘုရားသခင်က “သင့်အနေဖြင့် လက်ရှိတာဝန်ကို ထမ်းဆောင်ရန် မသင့်လျော် သို့မဟုတ် အရေးမကြီးပေ။ ဧဝံဂေလိ ဖြန့်ဝေခြင်းတာဝန်က ပိုအရေးကြီးသည်” ဟု ဆိုမည်။ ထိုအခါ သင် ဘာလုပ်သင့်သနည်း။ ယင်းကို ခုခံခြင်း သို့မဟုတ် ငြင်းပယ်ခြင်း မဆိုထားဘိ ပိုင်းခြားစိစစ်ခြင်း၊ အကဲဖြတ်ခြင်း သို့မဟုတ် စိစစ်ခြင်း မရှိဘဲ လုပ်ဆောင်ရန် ကျင့်ဝတ်သိက္ခာအရ မလွဲမသွေ တာဝန်ရှိသည့် အရာတစ်ခုအဖြစ် လက်ခံသင့်သည်။ ဤသည်မှာ ဖန်ဆင်းခံတစ်ဦးက ဖန်ဆင်းရှင်အပေါ် ထားသင့်သည့် မှန်ကန်သော သဘောထားဖြစ်သည်။ လူတို့သည် ထိုသို့သော သဘောထားမျိုး ထားရှိသောအခါ တစ်နည်းအားဖြင့် ၎င်းတို့နှင့် ဘုရားသခင်ကြားရှိ ဆက်ဆံရေးက ပုံမှန်ဖြစ်ပြီး သင့်လျော်သည်ဟု ဆိုနိုင်သလော။ လူနှင့် ဘုရားကြားက ဆက်ဆံရေးကို မည်သည့်အရာ၌ ပေါ်လွင်စေသနည်း။ ယင်းကို ဘုရားသခင် သင့်အား ပြုလုပ်စေမည့် အရာများကို သင် မည်သို့သဘောထားသနည်း ဟူသည့်အရာ၌ ပေါ်လွင်စေသည်။ ဘုရားသခင်သည် သင့်အား တစ်စုံတစ်ခုပြုလုပ်ရန် ပေးအပ်ပြီး သင်သည် ထိုကိစ္စကို ချင့်ချိန်တွေးဆကာ “ကိုယ်တော်သည် ကျွန်ုပ်အား ဤအရာကို အဘယ့်ကြောင့် ပြုလုပ်စေလိုသနည်း။ ဤအရာက ကျွန်ုပ်ကို အကျိုးရရှိစေမည်လော” ဟု မေးသည်ဆိုပါက၊ သင်သည် ဤပုံစံဖြင့် စဉ်းစားနိုင်ပါက ဘုရားသခင်နှင့် သင်၏ဆက်ဆံရေးက ပုံမှန်မဟုတ်တော့ဘဲ သင်သည် ဘုရားသခင်ကို ကျိုးနွံနာခံရန် ပျက်ကွက်ခဲ့ပြီး ဖြစ်လေသည်။ အကယ်၍ သင်က “ဤသည်မှာ ဘုရားသခင်က ကျွန်ုပ်ပြုလုပ်ရန် ပြောထားခဲ့သည့် အရေးကြီးသောအရာ ဖြစ်သည်။ ကျွန်ုပ်သည် ဘုရားသခင်က ပြုလုပ်ဖို့စေခိုင်းသည့်အရာနှင့် ပတ်သက်ပြီး အရေးမစိုက်၍ မရပေ။ ယင်းကို ကျွန်ုပ်သည် သတိဖြင့် ကိုင်တွယ်ရမည်။ ဘုရားသခင်သည် ကျွန်ုပ်လုပ်ဆောင်ရန် မည်သည့်အရာမဆို စေခိုင်းသည်ဖြစ်စေ၊ ဘုရားသခင်က ကျွန်ုပ်အား မည်သည့်အရာမဆို ပေးအပ်သည်ဖြစ်စေ ယင်းက ကျွန်ုပ်၏တာဝန် ဖြစ်သည်။ ကျွန်ုပ်သည် ဘုရားသခင်ကို နားထောင်ပြီး ဘုရားသခင် ကြိုတင်စီမံသည့် မည်သည့်အရာကိုမဆို လုပ်ဆောင်မည်။ ငြင်းပယ်၍ မရပေ။ အကယ်၍ ကျွန်ုပ်၏တာဝန်၌ တည်ကြည်ခိုင်မာခြင်း မရှိပါက၊ ကျွန်ုပ် ငြင်းပယ်ပါက၊ ယင်းကို ကျွန်ုပ် အလေးအနက် မထားပါက၊ ကောင်းစွာ အပြီးမသတ်ပါက ထိုအရာသည် ဘုရားသခင်အား သစ္စာဖောက်ခြင်းပင် ဖြစ်သည်” ဟု ဆိုလျှင် သင်၌ ဖန်ဆင်းခံတစ်ဦးအဖို့ သင့်လျော်သော အသိစိတ်ရှိပြီး ဖန်ဆင်းခံတစ်ဦးက သူ၏တာဝန်အပေါ် ထားသင့်သည့် မှန်ကန်သော သဘောထားကို ခံယူထားပြီးဖြစ်သည်။ အကယ်၍ ယင်းသည် ဘုရားသခင်၏ တာဝန်ပေးစေခိုင်းချက် ဖြစ်မှန်း ကောင်းကောင်းကြီးသိလျက်ဖြင့် သင်သည် ယင်းကို လက်ခံရန် ငြင်းဆိုနေသေးပြီး သင်၏ တာဝန်ရှောင်လွဲခြင်းကို ရှင်းချက်ထုတ်နေသေးပါက ပြဿနာ၏ သဘောသဘာဝမှာ စိုးရိမ်ရပေသည်။ ဤသည်မျာ ဘုရားသခင်အား ပုန်ကန်ခြင်းသက်သက် မဟုတ်၊ ဘုရားသခင်အား သစ္စာဖောက်နေခြင်းပင် ဖြစ်သည်။ ဘုရားသခင်ကို ယုံကြည်လျှင် ဖန်ဆင်းခံတစ်ဦး၏ ရပ်တည်ချက်နှင့် အဆင့်အတန်းကို နားလည်ရမည်ဖြစ်ပြီး ဖန်ဆင်းရှင်၏ တာဝန်ပေး စေခိုင်းချက်များကို လက်ခံကာ ကျိုးနွံနာခံရမည် ဖြစ်သည်။ ဤသည်မှာ မှန်ကန်သော သဘောထားဖြစ်၏။ သင့်၌ သင်၏တာဝန်အပေါ် မှန်ကန်သော သဘောထား မရှိပါက ဤပြဿနာ၏ သဘောသဘာဝမှာ အလွန်စိုးရိမ်ရသည်။ အကယ်၍ သင်သည် ယုံကြည်ခါစ ရှိသေးချိန်တွင် သမ္မာတရားကို နားမလည်ပါက သင့်အပေါ် အလေးအနက်ထားစရာ မလိုပေ။ အကယ်၍ သင်သည် ဘုရားသခင်ကို နှစ်အနည်းငယ်မျှ ယုံကြည်လာပြီး သမ္မာတရားအချို့ကို နားလည်သော်လည်း ဘုရားသခင်၏ တာဝန်ပေးစေခိုင်းချက်ကို ငြင်းဆိုနိုင်စွမ်း ရှိပါက၊ ဧဝံဂေလိကို မဖြန့်ဝေပါက၊ ထို့ပြင် တာဝန် ထမ်းဆောင်စဉ် ဝတ်ကျေတမ်းကျေ ပြုလုပ်နေသေးပါက ဤပြဿနာ၏ သဘောသဘာဝမှာ အဘယ်နည်း။ ဤအရာသည် အသိတရားနှင့် အသိစိတ် ကင်းမဲ့ခြင်းကို ပြရုံသာမက အရေးကြီးဆုံးအနေဖြင့် ယင်းမှာ ဘုရားသခင်အား ပုန်ကန်ခြင်းနှင့် ခုခံခြင်းဖြစ်၏၊ ဘုရားသခင်အား သစ္စာဖောက်ခြင်း ဖြစ်၏။ ဤသည်မှာ ကြီးမားသော မနာခံမှုဖြစ်သည်ဟု ဆိုနိုင်သည်။ ယင်းမှာ ချဲ့ကားပြောဆိုခြင်း ဖြစ်မည်မဟုတ်ပေ။ ဤကဲ့သို့သော လူတစ်ဦးကို လူသားတစ်ဦးဟု မခေါ်ထိုက်သည့်အပြင် ပြစ်ဒဏ်ပေးခြင်းကို မလွဲမသွေ ခံစားရမည်ဖြစ်သည်။ သင်သည် ဖန်ဆင်းခံတစ်ဦးဖြစ်ကြောင်း ဝန်ခံသည်နှင့်အမျှ ဖန်ဆင်းခံများအတွက် သင့်လျော်သော အသိစိတ်မှာ အဘယ်နည်း။ ဖန်ဆင်းရှင်က သင့်အား စေခိုင်းသော မည်သည့်အရာကိုမဆို လုပ်ဆောင်ခြင်းနှင့် ဖန်ဆင်းရှင်၏ ကြိုတင်စီမံမှုအားလုံးကို ကျိုးနွံနာခံခြင်း ဖြစ်သည်။ ဤသည်မှာ လူသားများအတွက် သင့်လျော်သော အသိတရားနှင့် အသိစိတ်ဖြစ်သည်။ သမ္မာတရား နားလည်သောသူတို့ကို ဘုရားသခင်၏ စီစဉ်ညွှန်ကြားမှုနှင့် ကြိုတင်စီစဉ်မှုများကို လုံးလုံးလျားလျား ကျိုးနွံနာခံရန်အတွက် ပို၍ပင် မျှော်လင့်ထားသည်။ ၎င်းတို့သည် စိုးစဉ်းမျှပင် လုံးဝ မပုန်ကန်ရချေ။

ဧဝံဂေလိဖြန့်ဝေခြင်းနှင့် သက်ဆိုင်သော သမ္မာတရားသည် များပြားလှသော လူအမျိုးမျိုးတို့နှင့် ဆက်စပ်နေ၏။ ယင်းသည် လူတိုင်းနှင့် ဆက်စပ်နေသင့်ပေသည်။ အစကနဦးတွင် လူတချို့သည် သမ္မာတရား၏ ဤကဏ္ဍနှင့်ဆိုင်သော မိတ်သဟာယပြုချက်ကို ကြားရသောအခါ ၎င်းတို့နှင့် မသက်ဆိုင်ဟု ထင်ကြသည်။ သို့သော် ယခုမူကား လူတိုင်းသည် ဧဝံဂေလိဖြန့်ဝေခြင်းတာဝန်နှင့် ပတ်သက်၍ လက်ခံတတ်သော သဘောထား ရှိသင့်ပြီး သမ္မာတရား၏ ဤကဏ္ဍကို သိမြင်နားလည်ခြင်း ရှိသင့်ပေပြီ။ ၎င်းတို့တွင် ဤတာဝန်အပေါ် တိကျမှန်ကန်သော အဓိပ္ပာယ်ဖွင့်ဆိုချက်လည်း ရှိသင့်သည်။ သို့ဆိုလျှင် လူတို့သည် သူတို့ကိုယ်သူတို့ မည်သည့်နေရာ၌ ထားသနည်း။ (ဖန်ဆင်းခံတစ်ဦး၏ နေရာ၌ ဖြစ်ပါသည်။) သင်သည် ဖန်ဆင်းခံတစ်ဦး ဖြစ်၏။ သို့ဖြစ်လေရာ ဖန်ဆင်းခံတစ်ဦး၏ ပထမဦးစားပေးမှာ မည်သည့်အရာ ဖြစ်သနည်း။ (ဖန်ဆင်းရှင်ကို ကျိုးနွံနာခံရန် ဖြစ်ပါသည်။) ဖန်ဆင်းရှင်အား ကျိုးနွံနာခံခြင်း၏ ခိုင်လုံသော ပထမ သရုပ်သကန်မှာ အဘယ်နည်း။ (ဖန်ဆင်းခံများအဖြစ် ကျွန်ုပ်တို့၏ တာဝန်ကို ထမ်းဆောင်ခြင်း ဖြစ်ပါသည်။) သို့ဆိုလျှင် ဖန်ဆင်းခံတစ်ဦး ထမ်းဆောင်သင့်သည့် ပထမတာဝန်မှာ အဘယ်နည်း။ (ဧဝံဂေလိတရားကို ဖြန့်ဝေပြီး ဘုရားသခင်အား သက်သေခံရန် ဖြစ်ပါသည်။) မှန်ပေ၏။ ယင်းသည် ငါမျှော်လင့်နေသည့် အဖြေဖြစ်သည်။ သင်တို့သည် အလွန်တရာ ဟိုကွေ့သည်ပတ် လုပ်နေပြီး နောက်ဆုံးတွင်မှ တိကျမှန်ကန်သော အဖြေကို တွေးမိကြတော့သည်။ ဖန်ဆင်းခံလူတိုင်း၏ ပထမဦးစားပေးမှာ တစ်ကမ္ဘာလုံးအနှံ့နှင့် မြေကြီးစွန်းတိုင်အောင် ဧဝံဂေလိဖြန့်ဝေရန်၊ ဘုရားသခင်၏ အမှုတော်ကို သက်သေခံရန်နှင့် ပျံ့နှံ့စေရန် ဖြစ်သည်။ ဤသည်မှာ ဘုရားသခင်၏ ဧဝံဂေလိတရားကို လက်ခံသူတိုင်း၏ တာဝန်နှင့် ဝတ္တရားဖြစ်သည်။ ယင်းသည် ကျင့်ဝတ်သိက္ခာအရ ၎င်းတို့ မလွဲမသွေ တာဝန်ရှိသည့် အရာဖြစ်၏။ သင်သည် ဤတာဝန်ကို လောလောဆယ်တွင် ထမ်းဆောင်နေခြင်း မရှိဘဲ ဖြစ်နေနိုင်သည်။ သို့မဟုတ် ဤတာဝန်သည် သင်နှင့် အလှမ်းကွာဝေးသည့် အရာတစ်ခု ဖြစ်နေနိုင်သည်။ သို့မဟုတ် ဤသည်မှာ သင်ထမ်းဆောင်ရမည့် တာဝန်တစ်ခုဖြစ်သည်ဟု သင် မည်သည့်အခါမျှ မတွေးခဲ့ဖူးခြင်း ဖြစ်ကောင်းဖြစ်နေနိုင်သည်။ သို့သော်လည်း သင်၏စိတ်နှလုံးသည် ဤအချက်ကိုကား ရှင်းနေရမည်။ ဤတာဝန်သည် သင်နှင့် ဆက်စပ်နေ၏။ ယင်းသည် အခြားသူများ၏ တာဝန်သာ ဖြစ်သည်မဟုတ်။ သင်၏တာဝန်နှင့် ဝတ္တရားလည်း ဖြစ်ပေသည်။ သင်သည် ဤတာဝန်ကို ထမ်းဆောင်ရန် လောလောဆယ် တာဝန်ပေးခြင်း မခံထားရရုံနှင့် ဤတာဝန်သည် သင်၏ အရေးကိစ္စမဟုတ်၊ ဤတာဝန်ကို သင့်အနေဖြင့် ထမ်းဆောင်ဖို့ မဟုတ်၊ သို့မဟုတ် ဤတာဝန်ကို ထမ်းဆောင်ရန် ဘုရားသခင်သည် သင့်ကို တာဝန်ပေးအပ်ထားခြင်း မရှိဟု မဆိုလိုပေ။ အကယ်၍ သင်၏ နားလည်သဘောပေါက်မှုသည် ဤအဆင့်အထိ ရောက်လာနိုင်ပါက ဧဝံဂေလိဖြန့်ဝေခြင်း တာဝန်နှင့်ပတ်သက်ပြီး သင်၏စိတ်နှလုံးထဲ၌ စွဲကိုင်ထားသည့် ရှုထောင့်အမြင်သည် သမ္မာတရားနှင့်ရော ဘုရားသခင်၏ ရည်ရွယ်ချက်နှင့်ပါ ကိုက်ညီသည်ဟု ဆိုလိုသည် မဟုတ်လော။ သင်တို့၏ နားလည်မှုသည် ဤအဆင့်အထိ ရောက်လာသည့်အခါ လက်ထဲရှိ အလုပ်အားလုံးကို သင်တို့ လုပ်ပြီးသွားသည့် တစ်နေ့တွင် ဘုရားသခင်သည် သင်တို့ကို နေရာအနှံ့သို့၊ အစိမ်းဆုံး၊ မနှစ်မြို့ဖွယ် အကောင်းဆုံး၊ အခက်ခဲဆုံးဟု သင်တို့သိရှိရသည့် နေရာတချို့သို့ပင် လူစုကွဲရန်နှင့် ပျံ့နှံ့သွားစေရန် အမိန့်ထုတ်လိမ့်မည်။ ထိုအခါ သင်တို့ မည်သို့လုပ်မည်နည်း။ (ကျွန်ုပ်တို့သည် ကျင့်ဝတ်သိက္ခာအရ မလွဲမသွေ တာဝန်ရှိမည်ဖြစ်ပါသည်။) ယင်းမှာ သင်တို့ ယခုပြောသည့်အရာ ဖြစ်သော်လည်း ထိုနေ့ရက် ရောက်လာသောအခါ သင်တို့၏ မျက်စိများသည် မျက်ရည်များဖြင့် ပြည့်ကောင်းပြည့်နေပေမည်။ ယခုတွင် သင်တို့သည် ဤပုံစံဖြင့် ပြင်ဆင်ထားရမည်။ သင်သည် ဤသို့ သိမြင်နားလည်လာရမည်။ “ဤခေတ်ကာလသည် ကျွန်ုပ်မွေးဖွားလာသည့် ခေတ်ကာလဖြစ်၏။ ကျွန်ုပ်သည် ကံကောင်းထောက်မ၍ နောက်ဆုံးသော ကာလနှင့်ဆိုင်သည့် ဘုရားသခင်၏ အမှုတော်ကို လက်ခံထားပြီး ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သော အမှုတော်၌ ပါဝင်ရသည်။ ထို့ကြောင့် ကျွန်ုပ်အသက်တာ၏ တန်ဖိုးနှင့် အရေးပါမှုသည် ဘုရားသခင်၏ ဧဝံဂေလိတရား ကျယ်ပြန့်ရေးအဖို့ ကျွန်ုပ်တစ်ဘဝလုံး၏ စွမ်းအားကို ပေးအပ်မြှုပ်နှံရန်အတွက် ဖြစ်သင့်သည်။ အခြားမည်သည့်အရာကိုမျှ ကျွန်ုပ်စဉ်းစားမည်မဟုတ်” ဟူ၍ ဖြစ်သည်။ သင်တို့၌ ဤပြင်းပြသော ရည်မှန်းချက် ရှိသလော။ (ရှိပါသည်။) သင်တို့၌ ဤပြင်းပြသော ရည်မှန်းချက် ရှိသင့်ကာ ဤပြင်ဆင်မှုနှင့် အစီအစဉ်ကို ပြုလုပ်ထားပြီး ဖြစ်သင့်သည်။ ဤနည်းအားဖြင့်သာ စစ်မှန်သော ဖန်ဆင်းခံတစ်ဦး၊ ဘုရားသခင်၏ ချစ်မြတ်နိုးခြင်းခံရပြီး သူ့အတွက် ပြည့်စုံလုံလောက်သည့် ဖန်ဆင်းခံတစ်ဦး ဖြစ်နိုင်လေသည်။ လူတချို့က “ကျွန်ုပ်သည် အဆင်သင့်မဖြစ်သေးသဖြင့် ဧဝံဂေလိဖြန့်ဝေရန် ယခုအခိုင်းခံရပါက ကြောက်ရွံ့မိပါလိမ့်မည်” ဟု ဆိုကြသည်။ မကြောက်ရွံ့လေနှင့်။ သင်အဆင်သင့်မဖြစ်ခင် ဤအရာကို ပြုလုပ်ရန် ဘုရားသခင်က သင့်ကို အတင်းအကျပ် ခိုင်းမည်မဟုတ်ပေ။ ထို့အပြင် သင်က အဆင်သင့်ဖြစ်ပြီဟု ပြောလျှင်လည်း ဘုရားသခင်က သင့်ကို အသုံးမပြုသေးဘဲ ဖြစ်နေနိုင်သည်။ သို့ဆိုလျှင် သင်သည် မည်သည့်အချိန်၌ အသုံးပြုခံရမည်နည်း။ ယင်းသည် ဘုရားသခင်အပေါ် မူတည်၏။ ထို့ကြောင့် ယင်းနှင့်ပတ်သက်၍ သင် စိတ်ပူပန်နေစရာ မလိုပေ။ ဘုရားသခင်သည် သင့်ကို အသုံးပြုလိုသောအခါ အရာခပ်သိမ်းကို ပြင်ဆင်လိမ့်မည်။ သင်၌ လိုအပ်သော ဝိညာဉ်ရင့်သန်မှုနှင့် အတွေ့အကြုံတို့ ရှိပြီး အခြားလိုအပ်သော အခြေအနေများအားလုံးကို သင်ပြည့်မီသောအခါ နေရာအမျိုးမျိုး၌ ဧဝံဂေလိတရားကို သွားရောက်ဖြန့်‌ဝေရန် သင့်အတွက် သူစီစဉ်ကောင်း စီစဉ်ပေးလိမ့်မည်။ ထိုအချိန် ရောက်လာသောအခါ သင့်ကို ဧဝံဂေလိတမန်အဖြစ် ခေါ်နိုင်သလော။ (မခေါ်နိုင်ပါ။) ဤတာဝန်ကို ထမ်းဆောင်သောသူတို့အား ဧဝံဂေလိတမန်များဟု ဘယ်သောအခါမျှ မခေါ်နိုင်ပေ။ ဤအရာသည် မည်သည့်အခါမျှ ပြောင်းလဲမည်မဟုတ်။ ထိုသို့သောလူတို့ကို မည်သို့ ခေါ်သင့်သနည်း။ (ဧဝံဂေလိဖြန့်ဝေသော လူများဟု ခေါ်သင့်ပါသည်။) ယင်းက ပို၍ တိကျမှန်ကန်သည်။ ထိုသို့သောလူတို့ကို မည်သို့ပင်ခေါ်သည်ဖြစ်စေ ဤသည်မှာ ၎င်းတို့ထမ်းဆောင်သော တာဝန်ဖြစ်သည်။ ဤသည်မှာ သမ္မာတရားဖြစ်ပြီး မည်သည့်အခါမျှ ပြောင်းလဲမည်မဟုတ်။ အကယ်၍ အမည်နာမပြောင်းလဲပြီး ဤလူတို့၏ ဝိသေသလက္ခဏာ ပြောင်းလဲပါက အလုပ်၏ အနှစ်သာရက ပြောင်းလဲသွားမည် ဖြစ်သည်။ အနှစ်သာရ ပြောင်းလဲသည်နှင့် တစ်ပြိုင်နက် ယင်းသည် သမ္မာတရားလမ်းကြောင်းမှ သွေဖည်သွားမည် ဖြစ်သည်။ အလုပ်သည် သမ္မာတရားလမ်းကြောင်းမှ သွေဖည်သွားသည်နှင့် ဘာသာရေးအမူအကျင့် ဖြစ်သွားပေမည်။ ထိုသို့ဖြစ်လျှင် လူတို့သည် ကယ်တင်ခြင်းလမ်းကြောင်းမှ ပို၍ပို၍ဝေးရာသို့ လမ်းလွဲသွားလျက် မြောက်ဘက်သွားဖို့ ရည်ရွယ်သောအခါ တောင်ဘက်သို့ သွားကြမည် ဖြစ်သည်။ ထို့ကြောင့် မည်သည့်အခါမျှ လမ်းမှားကို မလျှောက်နှင့်။ ဧဝံဂေလိဖြန့်ဝေသူတို့အား နေရာအမျိုးမျိုးသို့ ပို့ဆောင်စေလွှတ်သည့် အချိန်တိုင်းတွင် ၎င်းတို့သည် ဧဝံဂေလိဖြန့်ဝေရန် မိမိတို့၏တာဝန်ကို ထမ်းဆောင်ကြရုံသာ ဖြစ်သည်။ ၎င်းတို့သည် ဧဝံဂေလိတမန်များ ဖြစ်ဖို့မဆိုနှင့်၊ သက်သေခံသူများ မဟုတ်၊ တရားဟောဆရာများလည်း မဟုတ်ကြပေ။ ဤသည်မှာ ထာဝရမပြောင်းလဲသော သမ္မာတရား ဖြစ်၏။

ယခုအထိ ငါပြောပြီးသည့် အရာနှင့်ပတ်သက်၍ လူအများစုသည် ၎င်းတို့၏ စိတ်နှလုံးထဲ၌ အလင်းရောင်တောက်ပမှုကို ခံစားရမည်မှာ အသေအချာဖြစ်ပြီး ၎င်းတို့အနက် လူအများအပြားသည် စိတ်အားထက်သန်သော မျှော်လင့်စောင့်စားမှုဖြင့် ရင်ခုန်နေကြမည် ဖြစ်ကာ “ကောင်းလိုက်လေခြင်း။ အနာဂတ်သည် အလွန်တရာ အလားအလာကောင်းမည့်ပုံပေါက်၏။ ငါတို့အတွက် ဘုရားသခင်ပြင်ဆင်ပေးထားသည့် လမ်းကြောင်းမှာ တောက်ပသော အလင်းရောင်ဖြင့် ဝင်းလက်နေသည်တကား” ဟု စဉ်းစားနေကြမည် ဖြစ်သည်။ ဤသည်မှာ သေချာပေါက် မှန်နေသည်ကား မဟုတ်ပေ။ ဘုရားသခင်သည် သူ၏နောက်လိုက်များ အယောက်စီတိုင်းအတွက် အစီအစဉ်များ ရှိသည်။ ၎င်းတို့တစ်ဦးချင်းစီတွင် ဘုရားသခင်က ၎င်းတို့အတွက် ပြင်ဆင်ပေးထားသော ပတ်ဝန်းကျင်တစ်ခု ရှိသည်၊ ယင်းတွင် ၎င်းတို့သည် မိမိတို့၏ တာဝန်ကို ထမ်းဆောင်ရန် ဖြစ်သည်။ ၎င်းတို့တွင် ၎င်းတို့ပျော်မွေ့ခံစားဖို့ဖြစ်သည့် ဘုရားသခင်၏ ကျေးဇူးတော်နှင့် မျက်နှာသာပေးမှုတို့ရှိသည်။ ၎င်းတို့တွင် ဘုရားသခင်က လူသားအတွက် ပြင်ဆင်ထားသည့် အထူးအခြေအနေများလည်းရှိပြီး ၎င်းတို့ ကြုံတွေ့ရမည့် ဒုက္ခများစွာရှိသည်။ ယင်းသည် လူတို့က စိတ်ကူးထင်မြင်သည့် အဆင်ပြေချောမွေ့မှုနှင့် လုံးဝမတူပေ။ ဤအရာအပြင် သင်သည် ဖန်ဆင်းခံသတ္တဝါတစ်ဦး ဖြစ်သည်ကို အသိအမှတ်ပြုပါက၊ ဧဝံဂေလိတရားဟောရန်ဖြစ်သည့် သင်၏ တာဝန်ကို ကောင်းမွန်စွာ ဖြည့်ဆည်းခြင်းအတွက်လည်းကောင်း၊ သင်၏ တာဝန်ကို ကောင်းမွန်စွာ ထမ်းဆောင်ခြင်းအတွက်လည်းကောင်း သင်သည် ဆင်းရဲဒုက္ခခံစားပြီး အဖိုးအခပေးဖို့ ကိုယ့်ကိုယ်ကိုယ် ပြင်ဆင်ထားရမည်။ အဖိုးအခသည် ကိုယ်ခန္ဓာ နာမကျန်းမှုတစ်ခုခု သို့မဟုတ် အခက်အခဲတစ်ခုခုကို ခံစားရခြင်း ဖြစ်နိုင်သည် သို့မဟုတ် အဆင်းနီသော နဂါးကြီး၏ ညှဉ်းပန်းနှိပ်စက်မှုများ သို့မဟုတ် လောကီလူများ၏ အထင်လွဲမှုများအပြင်၊ ဧဝံဂေလိတရားဟောနေချိန်တွင် ကြုံရသည့် ဒုက္ခများ၊ သစ္စာဖောက်ခံရခြင်း၊ အရိုက်ခံရကာ အဆူခံရခြင်း၊ ရှုတ်ချခံရခြင်း၊ လူအုပ်ဝိုင်းခံရခြင်းနှင့် သေစေနိုင်လောက်သော အန္တရာယ်ဖြစ်ခြင်းတို့ ဖြစ်နိုင်သည်။ ဧဝံဂေလိတရားဟောခြင်း ကာလတစ်လျှောက်တွင်၊ ဘုရားသခင်၏ အမှုတော် မပြီးဆုံးမီ သင်သေဆုံးမည်ဖြစ်ခြင်းနှင့်၊ ဘုရားသခင်၏ ဘုန်းအသရေ နေ့ရက်ကိုတွေ့ဖို့ သင်အသက်ရှင်မည် မဟုတ်ခြင်းတို့က ဖြစ်နိုင်ပေသည်။ သင်သည် ဤအရာအတွက် ပြင်ဆင်ထားရမည်။ ဤသည်က သင်တို့ကို ကြောက်လန့်စေဖို့ ရည်ရွယ်ခြင်း မဟုတ်ပေ။ ယင်းမှာ အမှန်တရား ဖြစ်ပေသည်။ ယခုတွင် ကျွန်ုပ်သည် ဤသည်ကို ရှင်းလင်းစေပြီး သင်သည်လည်း နားလည်ပြီးဖြစ်သည့်အတွက်၊ ဤစိတ်ပိုင်းဖြတ်ချက် သင်၌ရှိသေးပြီး ယင်းက ပြောင်းလဲမည်မဟုတ်သကဲ့သို့ သင်သည် သေသည်အထိ သစ္စာစောင့်သိနေမည်မှာ သေချာပါက၊ ဤသည်မှာ သင်တို့သည် ဝိညာဉ်ရင့်ကျက်မှု တစ်ခုခု ပိုင်ဆိုင်သည်ဟု သက်သေပြပေသည်။ ဘာသာရေး လွတ်လပ်ခွင့်များနှင့် လူ့အခွင့်အရေးတို့ရှိသော ဤပင်လယ်ရပ်ခြားနိုင်ငံများတွင် ဧဝံဂေလိတရားဟောခြင်းသည် အန္တရာယ်ကင်းဝေးပြီး သင်လုပ်သမျှက ချောမွေ့လိမ့်မည်၊ ယင်း၌ ဘုရားသခင်၏ ကောင်းချီးမင်္ဂလာများနှင့် သူ၏ကြီးစွာသော တန်ခိုးနှင့် ဩဇာအာဏာတို့ချည်း ရှိလိမ့်မည်ဟု မယူဆနှင့်။ ဤသည်မှာ လူ့အယူအဆများနှင့် စိတ်ကူးစိတ်သန်းများကိစ္စသာ ဖြစ်သည်။ ဖာရိရှဲများကလည်း ဘုရားသခင်၌ ယုံကြည်ခဲ့ကြသော်လည်း၊ ၎င်းတို့သည် လူ့ဇာတိခံ ဘုရားသခင်ကို ခေါ်ဆောင်ပြီး ကားတိုင်ပေါ်တွင် ကားစင်တင်သတ်ခဲ့ကြသည်။ သို့ဆိုလျှင် လက်ရှိ ဘာသာရေးလောကသည် လူ့ဇာတိခံယူထားသော ဘုရားသခင်အပေါ် မည်သည့်ဆိုးဝါးသော အရာများကို ပြုလုပ်နိုင်စွမ်း ရှိသနည်း။ ၎င်းတို့သည် ဘုရားသခင်အား ပြစ်တင်ဝေဖန်ခြင်း၊ ဘုရားသခင်အား ရှုတ်ချခြင်း၊ ဘုရားသခင်အား မထီမဲ့မြင်ပြောဆိုခြင်း စသည့် ဆိုးဝါးသောအရာ မြောက်မြားစွာကို ပြုလုပ်ထားကြပြီးဖြစ်ကာ ၎င်းတို့ ပြုလုပ်နိုင်စွမ်း မရှိသည့် ဆိုးဝါးသောအရာ ဟူ၍မရှိပေ။ သခင်ယေရှုကို ခေါ်ပြီး ကားတိုင်ပေါ် ကားစင်တင်သတ်ခဲ့သူများသည် ယုံကြည်သူများ ဖြစ်သည်ကို သင်မမေ့နှင့်။ ဤသို့သော အမှုအရာမျိုးကို လုပ်ဆောင်ဖို့ ၎င်းတို့တွင်သာ အခွင့်အရေးရှိကြသည်။ ဘာသာတရားမရှိသူများသည် ထိုအရာများကို ဂရုမစိုက်ခဲ့ကြပေ။ သခင်ယေရှုကိုခေါ်ပြီး ကားတိုင်ပေါ်တွင် ကားစင်တင်သတ်ဖို့ အစိုးရနှင့် ပူးပေါင်းကြံစည်ခဲ့သူများမှာ ဤယုံကြည်သူများသာ ဖြစ်ကြသည်။ ထို့အပြင် သခင်ယေရှု၏ ထိုတပည့်တော်များသည် မည်သို့ သေဆုံးကြသနည်း။ တပည့်တော်များကြားတွင် မသေမချင်း ကျောက်တုံးဖြင့် ထုသတ်ခံခဲ့ရသူများ၊ မြင်းနောက်မှ ကြိုးဖြင့် ဆွဲခံရသူများ၊ ဇောက်ထိုးမိုးမျှော် ကားစင်တင်ခံရသူများ၊ မြင်းငါးကောင်ဖြင့် ကိုယ်လက်အင်္ဂါများကို တစ်စစီ ဆွဲဖျက်ခံရသူများ ရှိကြသည်။ သေဆုံးခြင်း ပုံစံအမျိုးမျိုးသည် သူတို့အပေါ် ကျရောက်ခဲ့သည်။ သူတို့၏ သေဆုံးခြင်းအတွက် အကြောင်းရင်းမှာ အဘယ်နည်း။ သူတို့သည် မတော်မတရားမှု တစ်စုံတစ်ရာကို ပြုလုပ်ခဲ့ကြပြီးနောက် ဥပဒေအရ ကွပ်မျက်ခံခဲ့ကြရခြင်းလော။ မဟုတ်ပေ၊ သူတို့သည် သခင်၏ ဧဝံဂေလိတရားကို ဖြန့်ချိခဲ့ကြသော်လည်း လောကကြီးသည် ယင်းကို လက်မခံခဲ့ကြဘဲ ယင်းအစား သူတို့ကို ရှုတ်ချခြင်း၊ ရိုက်နှက်ခြင်း၊ ဆဲဆိုခြင်းများ ပြုလုပ်ခဲ့ကြပြီး သူတို့ကို သေသည်အထိပင် ပြုလုပ်ခဲ့ကြသည်၊၊ ယင်းမှာ ၎င်းတို့ မာတုရဖြစ်ခဲ့သည့် ပုံစံဖြစ်သည်။ ထိုမာတုရများ၏ နောက်ဆုံး အဆုံးသတ်ကို မပြောကြစို့နှင့် သို့မဟုတ် ၎င်းတို့၏ အပြုအမူနှင့်သက်ဆိုင်သည့် ဘုရားသခင်၏ ဆုံးဖြတ်သတ်မှတ်ခြင်းကို မပြောကြစို့နှင့်၊ သို့ရာတွင် ဤသည်ကို မေးလော့၊ ၎င်းတို့သည် အဆုံးသတ်ကို ရောက်သည့်အခါ၊ ၎င်းတို့၏ အသက်တာများတွင် အဆုံးသတ်ကို ၎င်းတို့ကြုံရသည့် ပုံစံများသည် လူသားတို့၏ အယူအဆများနှင့် ကိုက်ညီသလော။ (မကိုက်ညီပေ။) လူသားအယူအဆများ၏ အမြင်ရှုထောင့်မှ၊ ၎င်းတို့သည် ဘုရားသခင်၏အမှုတော်ကို ဖြန့်ချိဖို့ ထိုမျှကြီးမားသော အဖိုးအခကို ပေးခဲ့ကြသော်လည်း နောက်ဆုံးတွင် စာတန်၏ အသေသတ်ခြင်းကို ခံခဲ့ကြရသည်။ ဤသည်မှာ လူသားများ၏ အယူအဆများနှင့် မကိုက်ညီသော်လည်း၊ ဤသည်မှာ ၎င်းတို့၌ ဖြစ်ပျက်ခဲ့သည့်အရာ အတိအကျပင် ဖြစ်သည်။ ယင်းမှာ ဘုရားသခင် ခွင့်ပြုခဲ့သည့် အရာပင်ဖြစ်သည်။ ဤအရာ၌ မည်သည့်သမ္မာတရားကို ရှာတွေ့နိုင်သနည်း။ ဘုရားသခင်က ၎င်းတို့အား ဤနည်းဖြင့် သေခွင့်ပြုခြင်းသည် သူ၏ကျိန်စာနှင့် ပြစ်တင်ရှုတ်ချခြင်းလော၊ သို့မဟုတ် သူ၏အစီအစဉ်နှင့် ကောင်းချီးမင်္ဂလာလော။ ယင်းမှာ တစ်ခုမျှမဟုတ်ပေ။ ယင်းမှာ အဘယ်နည်း။ ယခု လူများသည် ၎င်းတို့၏ သေခြင်းတရားများကို စိတ်နှလုံးပူဆွေးခြင်းများဖြင့် ဆင်ခြင်သုံးသပ်ကြသော်လည်း ယင်းမှာ အမှုအရာများ ဖြစ်ပျက်ခဲ့သည့် ပုံစံပင် ဖြစ်လေသည်။ ဘုရားသခင်ကို ယုံကြည်ခဲ့သည့်သူများသည် ထိုနည်းဖြင့် သေဆုံးခဲ့ကြသည့် ဤအရာကို မည်သို့ ရှင်းပြရမည်နည်း။ ဤအကြောင်းအရာကို ငါတို့ ဖော်ပြသည့်အခါ၊ သင်တို့က ၎င်းတို့၏ နေရာတွင် ကိုယ်ချင်းစာကြည့်သည်။ သို့ဆိုလျှင် သင်တို့၏စိတ်နှလုံးများသည် ဝမ်းနည်းပြီး ဖုံးကွယ်နေသည့် နာကျင်မှုတစ်ခုကို သင်တို့ခံစားရသလော။ သင်က “ဤလူများသည် ဘုရားသခင်၏ ဧဝံဂေလိတရားကို ဖြန့်ချိဖို့ ၎င်းတို့၏ တာဝန်ကို ထမ်းဆောင်ခဲ့ကြပြီး လူကောင်းများအဖြစ် မှတ်ယူသင့်သောကြောင့်၊ ၎င်းတို့သည် ထိုသို့သော အဆုံးသတ်တစ်ခုနှင့် ထိုသို့သော ရလဒ်တစ်ခုသို့ အဘယ့်ကြောင့် ရောက်နိုင်ကြသနည်း” ဟု တွေးသည်။ အမှန်တကယ်တွင် ဤသည်မှာ ၎င်းတို့၏ ခန္ဓာကိုယ်များ သေဆုံးပြီး ကွယ်လွန်သွားသည့်ပုံစံ ဖြစ်သည်။ ဤသည်မှာ လူ့လောကမှ ၎င်းတို့ ထွက်ခွာသွားသည့် ပုံစံဖြစ်သည်၊ သို့ရာတွင် ယင်းက ၎င်းတို့၏ အဆုံးသတ်နှင့် တူညီသည်ဟု မဆိုလိုပေ။ ၎င်းတို့၏ သေခြင်းတရားနှင့် ထွက်ခွာခြင်းတို့၏ ပုံစံများမှာ မည်သို့ဖြစ်ပါစေ၊ ယင်းတို့က မည်သို့ဖြစ်ပျက်ခဲ့ပါစေ၊ ဘုရားသခင်က ထိုအသက်များ၏၊ ထိုဖန်ဆင်းခံသတ္တဝါများ၏ နောက်ဆုံး အဆုံးသတ်များကို သတ်မှတ်ခဲ့သည့်ပုံစံ မဟုတ်ပေ။ ဤသည်မှာ သင် မဖြစ်မနေ ရှင်းလင်းစွာ တွေ့ရမည့်အရာ တစ်စုံတစ်ခုဖြစ်သည်။ ဆန့်ကျင်ဘက်အားဖြင့် ဤသည်မှာ ၎င်းတို့က ဤလောကကို ပြစ်တင်ရှုတ်ချခဲ့ကြပြီး ဘုရားသခင်၏ လုပ်ဆောင်ချက်များကို သက်သေခံခဲ့ကြသည့် ပုံစံအတိအကျပင် ဖြစ်သည်။ဤဖန်ဆင်းခံ သတ္တဝါများက ၎င်းတို့၏ အဖိုးအတန်ဆုံးသော အသက်များကို အသုံးပြုခဲ့သည်။ ၎င်းတို့က ဘုရားသခင်၏ လုပ်ဆောင်ချက်များကို သက်သေခံဖို့၊ ဘုရားသခင်၏ကြီးမြတ်သော တန်ခိုးကို သက်သေခံဖို့နှင့် ဘုရားသခင်၏ လုပ်ဆောင်ချက်များသည် မှန်ကန်ကြောင်း၊ သခင်ယေရှုသည် ဘုရားသခင်ဖြစ်ကြောင်း၊ သူသည် သခင်နှင့် ဘုရားသခင်၏ လူ့ဇာတိခံ ဇာတိပကတိဖြစ်ကြောင်းတို့ကို စာတန်နှင့် လောကတို့အား ကြေညာဖို့ ၎င်းတို့အသက်၏နောက်ဆုံးအခိုက်အတန့်ကို အသုံးပြုခဲ့ကြသည်။ ၎င်းတို့ အသက်များ၏ နောက်ဆုံး အခိုက်အတန့်အထိတွင်ပင် ၎င်းတို့သည် သခင်ယေရှု၏ နာမတော်ကို မည်သည့်အခါမျှ မငြင်းပယ်ခဲ့ပေ၊ ဤသည်မှာ ဤလောကအပေါ် တရားစီရင်ခြင်းပုံစံတစ်မျိုး မဟုတ်သလော။ ၎င်းတို့က လောကကြီးကို ကြေညာဖို့၊ သခင်ယေရှုသည် သခင်ဖြစ်ကြောင်း၊ သခင်ယေရှုသည် ခရစ်တော် ဖြစ်ကြောင်း၊ သူသည် ဘုရားသခင်၏ လူ့ဇာတိခံ ဇာတိပကတိဖြစ်ကြောင်း၊ လူသားမျိုးနွယ် တစ်ရပ်လုံးအတွက် သူပြုလုပ်ခဲ့သည့် ရွေးနုတ်ခြင်းအမှုတော်သည် ဤလူသားမျိုးနွယ် တစ်ရပ်လုံးကို ဆက်လက် ရှင်သန်ခွင့်ပြုကြောင်း၊ ဤအချက်သည် ထာဝစဉ် မပြောင်းလဲနိုင်ကြောင်းတို့ကို လူသားတို့အား သက်သေပြဖို့ ၎င်းတို့၏အသက်များကို အသုံးပြုခဲ့သည်။ သခင်ယေရှု၏ ဧဝံဂေလိတရားကို ဖြန့်ချိခြင်းအတွက် မာတုရဖြစ်ခဲ့ကြသူများသည် သူတို့၏ တာဝန်ကို မည်သည့်အတိုင်းအတာအထိ ထမ်းဆောင်ခဲ့ကြသနည်း။ယင်းက အဆုံးစွန်အတိုင်းအတာအထိ ဖြစ်ခဲ့သလော။ အဆုံးစွန်အတိုင်းအတာကို မည်သို့ထင်ရှားစေခဲ့သနည်း။ (၎င်းတို့က ၎င်းတို့၏ အသက်များကို ပူဇော်ဆက်ကပ်ကြသည်။) မှန်ပေသည်၊ ၎င်းတို့သည် ၎င်းတို့၏အသက်များဖြင့် အဖိုးအခကို ပေးဆပ်ခဲ့သည်။ မိသားစု၊ ကြွယ်ဝခြင်းနှင့် ဤအသက်တာ၏ ရုပ်ပိုင်းဆိုင်ရာ အရာဝတ္ထုများသည် အပြင်ပန်းအရာများသာ ဖြစ်သည်။ ကိုယ်နှင့်ဆက်စပ်သည့် တစ်ခုတည်းသော အရာမှာ အသက်ဖြစ်သည်။ အသက်ရှင်သည့် လူတိုင်းအတွက် အသက်သည် တန်ဖိုးအထားထိုက်ဆုံးသော အရာ၊ အဖိုးတန်ဆုံးသော အရာဖြစ်ပြီး ဖြစ်ချင်တော့ ဤလူများသည် လူသားမျိုးနွယ်အတွက် ဘုရားသခင်၏ ချစ်ခြင်းနှင့်ပတ်သက်၍ အတည်ပြုချက် အနေဖြင့်လည်းကောင်း၊ သက်သေခံချက် အနေဖြင့်လည်းကောင်း ၎င်းတို့၏ အဖိုးအတန်ဆုံး ပိုင်ဆိုင်မှုကို ပူဇော်ဆက်ကပ်နိုင်ခဲ့ကြသည်။ ၎င်းတို့ သေဆုံးသည့်အချိန်အထိ ၎င်းတို့သည် ဘုရားသခင်၏နာမတော်ကို မငြင်းပယ်ခဲ့ကြသကဲ့သို့ ဘုရားသခင်၏ အမှုတော်ကိုလည်း မငြင်းပယ်ခဲ့ကြဘဲ ဤအဖြစ်မှန် တည်ရှိမှုအတွက် သက်သေခံဖို့ ၎င်းတို့အသက်၏ နောက်ဆုံးအခိုက်အတန့်များကို အသုံးပြုခဲ့ကြသည်။ ဤသည်မှာ အမြင့်မားဆုံး သက်သေခံသည့် ပုံစံမဟုတ်လော။ ဤသည်မှာ တစ်စုံတစ်ဦး၏တာဝန်ကို ထမ်းဆောင်ဖို့ အကောင်းဆုံး နည်းလမ်းဖြစ်သည်။ ဤသည်မှာ တစ်စုံတစ်ဦး၏တာဝန်ကို ကောင်းမွန်စွာ ဖြည့်ဆည်းခြင်း ဆိုသည့်အရာဖြစ်သည်။ စာတန်က ၎င်းတို့ကို ခြိမ်းခြောက်ပြီး ခြောက်လှန့်ကာ အဆုံး၌ စာတန်သည် သူတို့၏ အသက်ကို အဖိုးအခ ပေးစေသည့်အခါတွင်ပင် ၎င်းတို့သည် ၎င်းတို့၏ တာဝန်ကို မစွန့်ပစ်ခဲ့ပေ။ ဤသည်မှာ တစ်စုံတစ်ဦး၏ တာဝန်ကို အဆုံးစွန်သော အတိုင်းအတာအထိ ကောင်းမွန်စွာ ဖြည့်ဆည်းခြင်းဖြစ်ပေသည်။ ဤအရာနှင့်ပတ်သက်၍ ငါ မည်သည့်အရာကို ဆိုလိုသနည်း။ ဘုရားသခင်ကို သက်သေခံဖို့နှင့် သူ၏ဧဝံဂေလိတရားအား ဖြန့်ချိဖို့ တစ်ထေရာတည်းသော နည်းစနစ်ကို သင်တို့ အသုံးပြုစေဖို့ ငါရည်ရွယ်သလော။ ထိုသို့ ပြုလုပ်ရန် မလိုအပ်သော်လည်း ဤသည်မှာ သင်၏တာဝန် ဖြစ်ကြောင်း၊ ဘုရားသခင်က သင့်အား လိုအပ်ပါက ယင်းကို မလွဲမသွေ တာဝန်ရှိသည့်အရာတစ်ခုအဖြစ် သင် လက်ခံသင့်ကြောင်းကို သင်နားလည်ရမည်။ ယနေ့လူများသည် ၎င်းတို့ထဲ၌ ကြောက်စိတ်နှင့် စိုးရိမ်မှုတို့ ရှိကြသော်လည်း ထိုခံစားချက်များသည် မည်သည့်အသုံးတည့်မှုရှိသနည်း။ ဘုရားသခင်က သင့်အား ဤသည်ကို လုပ်စေဖို့ လိုအပ်ခြင်းမရှိပါက ယင်းနှင့်ပတ်သက်၍ စိုးရိမ်နေခြင်းမှာ မည်သည့် အသုံးတည့်မှုရှိသနည်း။ ဘုရားသခင်က သင့်အား ဤသည်ကို လုပ်ဖို့ လိုအပ်ပါက သင်သည် သင်၏တာဝန်ကို ခေါင်းမရှောင်သင့်သကဲ့သို့ မငြင်းပယ်သင့်ပေ။ သင်သည် တက်ကြွစွာ ပူးပေါင်းသင့်ပြီး စိတ်ပူခြင်းမရှိဘဲ လက်ခံသင့်သည်။ တစ်စုံတစ်ဦးသည် မည်သို့သေဆုံးပါစေ ၎င်းသည် စာတန်ရှေ့မှောက်တွင် မသေဆုံးသင့်ပေ၊ ပြီးလျှင် စာတန်၏လက်ထဲတွင် မသေဆုံးသင့်ပေ။ တစ်စုံတစ်ဦးက သေဆုံးတော့မည်ဖြစ်ပါက ၎င်းသည် ဘုရားသခင်၏လက်ထဲတွင် သေဆုံးသင့်သည်။ လူများသည် ဘုရားသခင်ထံမှ လာကြသည်၊ ပြီးလျှင် ဘုရားသခင်ထံသို့ ၎င်းတို့ ပြန်ကြသည်။ ယင်းမှာ ဖန်ဆင်းခံတစ်ဦး ပိုင်ဆိုင်သင့်သည့် ဆင်ခြင်တုံတရားနှင့် သဘောထားတို့ ဖြစ်သည်။ ဤသည်မှာ ဧဝံဂေလိတရားဟောခြင်းနှင့် မိမိတာဝန်ကို ထမ်းဆောင်ခြင်းတွင် နားလည်သင့်သည့် နောက်ဆုံးသမ္မာတရားဖြစ်သည်။ လူ့ဇာတိခံယူထားသော ဘုရားသခင်၏ သူ၏အမှုတော်အား ထမ်းဆောင်ခြင်းနှင့် လူသားမျိုးနွယ်ကို ကယ်တင်ခြင်းနှင့် သက်ဆိုင်သည့် ဧဝံဂေလိတရားကို ဖြန့်ချိဖို့နှင့် သက်သေခံဖို့ တစ်စုံတစ်ဦးသည် မိမိ၏အသက်တာကို အဖိုးအခ ပေးဆပ်ရမည်။ သင်၌ ဤစိတ်ပိုင်းဖြတ်ချက်ရှိပါက၊ သင်သည် ဤနည်းလမ်းဖြင့် သက်သေခံနိုင်ပါက၊ ယင်းမှာ အံ့ဩချီးကျူးလောက်စရာ ဖြစ်သည်။ ဤစိတ်ပိုင်းဖြတ်ချက်မျိုး သင်မပိုင်ဆိုင်သေးပါက၊ အနည်းဆုံးအနေဖြင့် သင်သည် သင်၏ရှေ့မှောက်ရှိ ဝတ္တရားနှင့် တာဝန်ကို လျော်ကန်စွာ ဖြည့်ဆည်းသင့်ကာ၊ ကျန်သည့်အရာများကို ဘုရားသခင်အား ပေးအပ်သင့်သည်။ သို့ဆိုလျှင် လများနှင့်နှစ်များ ကုန်ဆုံးပြီး၊ သင်၏ အတွေ့အကြုံနှင့် အသက်အရွယ်တို့ တိုးပွားလာကာ၊ သမ္မာတရားနှင့် သက်ဆိုင်သည့် သင်၏နားလည်မှုက နက်ရှိုင်းလာသည်နှင့်အညီ၊ ဘုရားသခင်၏ ဧဝံဂေလိတရားနှင့် သက်ဆိုင်သည့် အမှုတော်အဖို့ သင့်ဘဝ၏ နောက်ဆုံးအခိုက်အတန့်အထိပင် သင်၏အသက်တာကို ဆက်ကပ်ဖို့ သင်၌ ဝတ္တရားတစ်ခုနှင့် တာဝန်တစ်ခုရှိသည်ကို သင်သဘောပေါက်လိမ့်မည် ဖြစ်သည်။

နိုင်ငံတော်၏ ဧဝံဂေလိတရားကို ဖြန့်ဝေခြင်းသည် အစပြုနှင့်ပြီး ဖြစ်သောကြောင့် ယခုသည် ဤအကြောင်းအရာများနှင့် ပတ်သက်၍ စတင်ပြောဆိုရန် သင့်လျော်သောအချိန် ဖြစ်ပေပြီ။ ယခင်က ပညတ်တော်ခေတ်နှင့် ကျေးဇူးတော်ခေတ်တွင် ရှေးဦး ပရောဖက်များနှင့် သန့်ရှင်းသူများ တချို့သည် ဧဝံဂေလိဖြန့်ဝေရာ၌ ၎င်းတို့၏အသက်များကို ပေးခဲ့ကြသည်။ ထို့ကြောင့် နောက်ဆုံးသော ကာလ၌ မွေးဖွားသော သူတို့သည်လည်း ဤအရေးအတွက် ၎င်းတို့၏ အသက်များကို ပေးနိုင်သည်။ ယင်းသည် အလွန်အကျွံတောင်းဆိုမှု ဖြစ်ဖို့ဝေးစွ၊ အသစ်အဆန်း သို့မဟုတ် ရုတ်တရက်ဖြစ်ပေါ်လာသော အရာပင် မဟုတ်ပေ။ ဤသည်မှာ ဖန်ဆင်းခံများ လုပ်ဆောင်သင့်ပြီး ၎င်းတို့ ထမ်းဆောင်သင့်သည့် တာဝန်ဖြစ်သည်။ ဤသည်မှာ သမ္မာတရားဖြစ်၏၊ အမြင့်ဆုံးသော သမ္မာတရားဖြစ်၏။ အကယ်၍ သင်ပြုလုပ်သမျှသည် ဘုရားသခင်အတွက် သင်လုပ်ဆောင်လိုသော အရာ၊ သင်၏တာဝန်ကို မည်သို့ဖြည့်ဆည်းလိုပြီး ဘုရားသခင်အတွက် မည်မျှ အသုံးခံလိုပြီး ဘုရားသခင်အတွက် မည်မျှအားထုတ်ကြိုးပမ်းလိုသည်တို့နှင့် ပတ်သက်သည့် ဆောင်ပုဒ်များကို ကြွေးကြော်ခြင်းသာ ဖြစ်ပါက ယင်းမှာ အချည်းနှီးဖြစ်၏။ လက်တွေ့အရှိတရားသည် သင့်အပေါ်ကျရောက်သောအခါ၊ သင့်အား မိမိ၏အသက်ကို စွန့်လွှတ်ပူဇော်ရန် တောင်းဆိုသောအခါ သင်သည် နောက်ဆုံးအခိုက်အတန့်တွင်ကျမှ ညည်းညူခြင်းရှိမရှိ၊ လိုလားလက်ခံခြင်းရှိမရှိ၊ အမှန်တကယ် ကျိုးနွံနာခံခြင်းရှိမရှိဟူသည်မှာ သင်၏ ဝိညာဉ်ရင့်ကျက်မှုကို စမ်းသပ်ခြင်း ဖြစ်သည်။ သင်၏ အသက်ကို သင့်ထံမှ ယူဆောင်သွားတော့မည့် အခိုက်အတန့်တွင် သင်သည် စိတ်သက်သာစွာ၊ လိုလိုလားလားနှင့် မညည်းညူဘဲ ကျိုးနွံနာခံလျှင်၊ သင်သည် သင်၏ တာဝန်ဝတ္တရားများကို အဆုံးတိုင် ကောင်းမွန်စွာ ဖြည့်ဆည်းခဲ့ပြီးဖြစ်သည်ဟု ခံစားရပြီး သင်၏စိတ်နှလုံးသည် ဝမ်းမြောက်၍ ငြိမ်သက်နေလျှင်၊ သင်သည် ဤသို့ ထွက်သွားလျှင်၊ ဘုရားသခင်အတွက်မူ သင်သည် လုံးဝ ထွက်သွားခြင်း မဟုတ်ပေ။ ထိုသို့မဟုတ်ဘဲ သင်သည် အခြားသော နယ်ပယ်တစ်ခုနှင့် အခြားသော ပုံစံတစ်ခုတွင် အသက်ရှင်နေခြင်းသာ ဖြစ်သည်။ ဖြစ်ပျက်ခဲ့သမျှမှာ သင်၏ အသက်ရှင်နေထိုင်ပုံ ပြောင်းလဲသွားခြင်းသာ ဖြစ်သည်၊၊ သင်သည် အမှန်တကယ် သေဆုံးသွားခြင်း မဟုတ်ပေ။ လူတို့ မြင်သည့်အတိုင်းဆိုလျှင် “ဤသူသည် အသက်ငယ်ငယ်ဖြင့် သေဆုံးရသည်။ သနားစရာ ကောင်းလိုက်လေခြင်း” ဟူ၍ ဖြစ်လေသည်။ သို့သော် ဘုရားသခင်၏ အမြင်တွင်မူ သင်သည် သေဆုံးသွားခြင်းသော်လည်းကောင်း၊ ဒုက္ခခံစားရန် ထွက်ခွာသွားခြင်းသော်လည်းကောင်း မဟုတ်ပေ။ ထိုအစား ကောင်းချီးမင်္ဂလာများ ခံစားမွေ့လျော်ရန်၊ ဘုရားသခင်နှင့် ပို၍နီးကပ်လာရန် ထွက်ခွာသွားခြင်း ဖြစ်သည်။ ဤသည်မှာ အဘယ့်ကြောင့်ဆိုသော် ဖန်ဆင်းခံတစ်ဦးအနေဖြင့် သင်သည် ဘုရားသခင်၏ အမြင်တွင် သင်၏တာဝန် ထမ်းဆောင်ရာတွင် စံမီပြီးဖြစ်သည်။ သင်သည် ယခု သင်၏တာဝန်ကို အပြီးသတ် လုပ်ခဲ့ပြီ ဖြစ်သည့်အပြင် ဖန်ဆင်းခံ လူတန်းစားများကြားတွင် ဤတာဝန်ကို သင်ဆက်လက်ထမ်းဆောင်ရန် ဘုရားသခင် အလိုမရှိတော့ပေ။ ဘုရားသခင်အတွက်မှာမူ သင်၏ “ထွက်ခွာသွားခြင်း” ကို “ထွက်ခွာသွားခြင်း” ဟု မခေါ်၊ သင်သည် “ခေါ်တော်မူခြင်း ခံရခြင်း”၊ “ယူဆောင်သွားခြင်း ခံရခြင်း”၊ သို့မဟုတ် “ခေါ်ဆောင်သွားခြင်း ခံရခြင်း” ဖြစ်ပြီး ယင်းက ကောင်းသောအရာ ဖြစ်သည်။ သင်တို့သည် ဘုရားသခင်၏ ခေါ်ဆောင်သွားခြင်းကို ခံလိုသလော။ (ကျွန်ုပ်တို့ ဤအရာကို တောင့်တပါသည်။) ဤအရာကို မတောင့်တနှင့်။ ဤဘဝတွင် လူက နားမလည်သောအရာ မြောက်မြားစွာ ရှိသည်။ ဤအဆင့်သို့ ရောက်ရှိရန် ဆန္ဒမစောနှင့်။ ထိုနေ့ရက်မရောက်ရှိမီ သင်သည် သမ္မာတရားကို ပို၍များများ နားလည်ရန်နှင့် ဖန်ဆင်းရှင်အကြောင်းကို ပို၍သိကျွမ်းရန် ကြိုးပမ်းရမည်။ မည်သည့်နောင်တကိုမျှ မချန်ရစ်ခဲ့လေနှင့်။ မည်သည့်နောင်တကိုမျှ မချန်ရစ်ထားရန် ငါ အဘယ့်ကြောင့်ဆိုရသနည်း။ ဤဘဝတွင် အမှုအရာများကို နားလည်ခြင်းမှသည် ဖန်ဆင်းရှင်နဲ့အပြန်အလှန် ဆွေးနွေးရန်အတွက် အခွင့်အရေးရခြင်း၊ အစွမ်းအစရှိခြင်း၊ သတ်မှတ်ချက်များကို ဖြည့်ဆည်းခြင်းတို့သို့လည်းကောင်း၊ ဖန်ဆင်းရှင်အပေါ် စစ်မှန်သော နားလည်မှု၊ သိကျွမ်းမှုနှင့် ကြောက်ရွံ့မှုတို့ ရရှိလာခြင်းသို့လည်းကောင်း၊ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခြင်းဟူသည့် လမ်းကြောင်းကို လျှောက်လှမ်းခြင်းသို့လည်းကောင်း ရောက်ရှိရန် စင်စစ်အားဖြင့် အချိန်ထိုမျှ မရှိကြချေ။ အကယ်၍ ယခုတွင် သင်သည် ဘုရားသခင်က သင့်အား အလျင်အမြန် ခေါ်ဆောင်သွားရန် အလိုရှိပါက သင်၏ ဤတစ်သက်တာအတွက် တာဝန်သိတတ်ခြင်း မရှိချေ။ တာဝန်သိတတ်ရန်အတွက် သင်သည် မိမိကိုယ်မိမိ သမ္မာတရားဖြင့် ပြင်ဆင်ထားရန် အလျင်အမြန်ဆောင်ရွက်သင့်သည်၊ သင်၌ အမှုအရာများ ဖြစ်ပျက်လာသောအခါ မိမိကိုယ်ကို ပို၍ ပြန်လည်သုံးသပ်သင့်ပြီး သင်၏ကိုယ်ပိုင် အားနည်းချက်များကို အလျင်အမြန် ပြုပြင်သင့်သည်။ ထိုအခါတွင် သမ္မာတရားကို လက်တွေ့လုပ်ဆောင်နိုင်လာခြင်း၊ စည်းမျဉ်းများနှင့်အညီ ပြုမူလုပ်ဆောင်နိုင်လာခြင်းနှင့် သမ္မာတရားစစ်မှန်မှုထဲသို့ ဝင်ရောက်နိုင်ခြင်း ရှိသင့်သည်။ ဘုရားသခင်အား ပို၍သိကျွမ်းခြင်း၊ ဘုရားသခင်၏ ရည်ရွယ်ချက်များအား သိကျွမ်းနားလည်နိုင်ခြင်းနှင့် ဘဝကို အလဟဿ မနေထိုင်ခြင်းတို့ ရှိလာသင့်သည်။ ဖန်ဆင်းရှင်သည် မည်သည့်နေရာ၌ တည်ရှိကြောင်း၊ ဖန်ဆင်းရှင်၏ ရည်ရွယ်ချက်များသည် မည်သည့်အရာ ဖြစ်ကြောင်းနှင့် ဖန်ဆင်းရှင်၏ ဝမ်းမြောက်ခြင်း၊ အမျက်ဒေါသ၊ ဝမ်းနည်းခြင်းနှင့် ပျော်ရွှင်မှုတို့သည် မည်သည့်ပုံစံရှိကြောင်းတို့ကို သင်နားလည်လာသင့်သည်။ သင်သည် ဤအရာများနှင့်ပတ်သက်၍ ပို၍နက်ရှိုင်းသော သိမြင်မှုကို မရရှိနိုင်လျှင်ပင် သို့မဟုတ် ယင်းတို့အားလုံးနှင့်ပတ်သက်သော သိမြင်မှုကို မရရှိနိုင်လျှင်ပင် ဘုရားသခင်အပေါ် အခြေခံကျသော နားလည်မှုကို သင် အနည်းဆုံး ပိုင်ဆိုင်ရမည်ဖြစ်သည်၊ ဘုရားသခင်ကို မည်သည့်အခါမျှ သစ္စာမဖောက်ရ၊ ဘုရားသခင်နှင့် အခြေခံကျသော သဟဇာတဖြစ်ခြင်း ရှိရမည်၊ ဘုရားသခင်အပေါ် အလေးထားမှုပြရမည်၊ ဘုရားသခင်အပေါ် အခြေခံကျသော နှစ်သိမ့်မှုပေးပြီး ဖန်ဆင်းခံတစ်ဦး လုပ်ဆောင်သင့်သည့်အရာနှင့် အခြေခံအားဖြင့် စွမ်းဆောင်ရရှိနိုင်သည့်အရာကို လုပ်ဆောင်ရမည်။ ဤသည်မှာ လွယ်ကူသော စွမ်းဆောင်မှု အမှန်တကယ် မဟုတ်ချေ။ မိမိတို့၏ တာဝန်များကို ထမ်းဆောင်ခြင်းဖြစ်စဉ်တွင် လူများသည် မိမိတို့ကိုယ်ကို ဖြည်းဖြည်းချင်း သိလာနိုင်ကာ ထိုသို့ဖြင့် ဘုရားသခင်ကို သိလာနိုင်သည်။ ဤဖြစ်စဉ်သည် အမှန်အားဖြင့် ဖန်ဆင်းရှင်နှင့် ဖန်ဆင်ခံများကြားရှိ အပြန်အလှန် ဆက်သွယ်မှုဖြစ်ပြီး လူတို့၏ အသက်တာတစ်လျှောက်၌ စားမြုံ့ပြန်ထိုက်သော ဖြစ်စဉ်တစ်ခု ဖြစ်သင့်သည်။ ဤဖြစ်စဉ်သည် ခါးစည်းခံရန် နာကျင်ပြီး ခက်ခဲသော ဖြစ်စဉ်တစ်ခုဖြစ်မည့်အစား လူတို့ အမှန်တကယ် ပျော်ရွှင်ခံစားရသော အရာတစ်ခု ဖြစ်သင့်သည်။ ထို့ကြောင့် လူတို့သည် ၎င်းတို့၏ တာဝန်များကို ထမ်းဆောင်သည့် နေ့ညများ၊ နှစ်လများကို မြတ်နိုးသင့်ပေသည်။ ၎င်းတို့သည် ဤအချိန်ကာလကို မြတ်နိုးသင့်ပြီး ဝန်ထုပ်ဝန်ပိုး သို့မဟုတ် ဝန်ထုပ်တစ်ခုအဖြစ် သဘောမထားသင့်ပေ။ ၎င်းတို့သည် ၎င်းတို့အသက်တာ၏ ဤအဆင့်အား အရသာခံသင့်ပြီး တွေ့ကြုံသင့်ကာ ထို့နောက်တွင် သမ္မာတရားအား နားလည်လာသင့်ပြီး လူသားပုံသဏ္ဌာန် အနည်းငယ်ကို အသက်ရှင်နေထိုင်သင့်သည်၊ ဘုရားသခင်ကို ကြောက်ရွံ့သော နှလုံးသားကို ပိုင်ဆိုင်သင့်ပြီး မကောင်းမှုပြုလုပ်ခြင်း ပို၍ပို၍ နည်းလာသင့်သည်။ အကယ်၍ သင်သည် သမ္မာတရား မြောက်မြားစွာကို နားလည်ဖြစ်ပြီး ဘုရားသခင်အား စိတ်မကောင်းဖြစ်စေသည့် သို့မဟုတ် သူ အလွန်အမင်း မနှစ်မြို့သည့် အရာများကို မပြုလုပ်နှင့်၊ ပြီးလျှင် ဘုရားသခင်ရှေ့မှောက်သို့ သင်လာသောအခါ ဘုရားသခင် သင့်ကို နောက်ထပ် ရွံမုန်းခြင်းမရှိတော့ဟု သင်ခံစားရမည်ဖြစ်ကာ ယင်းမှာ ဝမ်းမြောက်ဖွယ် ကောင်းလိုက်လေခြင်း။ လူတစ်ဦးသည် ဤအရာကို ရရှိထားသည့်အခါ သူသေရတော့မည်ဆိုလျှင်ပင် စိတ်အေးချမ်းသာမည် မဟုတ်လော။ သို့ဆိုလျှင် ယခုသေဖို့အတွက် တောင်းဆိုနေသော လူတို့၌ အဘယ်ပြဿနာ ရှိသနည်း။ ၎င်းတို့သည် လွတ်မြောက်ရန်သာ အလိုရှိပြီး ဒုက္ခမခံလိုကြပေ။ ဘုရားသခင်ထံ သွား၍ သတင်းပို့နိုင်ရန် ဤဘဝအား အမြန်အဆုံးသတ်ရန်သာ အလိုရှိကြသည်။ သင်သည် ဘုရားသခင်ထံ သတင်းပို့လိုသော်လည်း ဘုရားသခင်က သင့်ကို အလိုမရှိသေးပေ။ ဘုရားသခင်က သင့်ကို မခေါ်မီကပင် သင်သည် သူ့ထံ အဘယ့်ကြောင့် သတင်းပို့ရမည်နည်း။ သင်၏အချိန်မတန်ခင် သူ့ကို သတင်းမပို့လေနှင့်။ ဤသည်မှာ ကောင်းသောအရာ မဟုတ်ပေ။ အကယ်၍ သင်သည် အဓိပ္ပာယ်ရှိပြီး တန်ဖိုးရှိသော အသက်တာဖြင့် အသက်ရှင်နေထိုင်ကာ ဘုရားသခင်က သင့်ကို ခေါ်ဆောင်သွားပါက ယင်းမှာ ဝမ်းမြောက်ဖွယ်ကောင်းသော အရာတစ်ခုဖြစ်ပေသည်။

ငါတို့ ယနေ့ ဆွေးနွေးခဲ့ပြီးသောအရာကို သင်တို့အားလုံး နားလည်သလော။ ဤနှုတ်ကပတ်တော်များသည် သင်တို့အ‌ပေါ် နောက်ထပ် မည်သည့်ဝန်ထုပ်ဝန်ပိုးကိုမျှ ချမထားဖို့ ငါမျှော်လင့်သည်။ ထို့ပြင် ယနေ့ မိတ်သဟာယပြုချက်၏ အကြောင်းအရာသည် သင်တို့အား အထိတ်တလန့် မဖြစ်စေခဲ့ဖို့ ငါ မျှော်လင့်သည်။ ထို့ထက် ယင်းသည် သင်တို့နားလည်သင့်သည့် သမ္မာတရားတချို့ကို သင်တို့အား နားလည်ခွင့်ပေးဖို့ ငါမျှော်လင့်သည်။ ထိုသို့ဖြင့် သင်တို့သည် ဘုရားသခင်အား ယုံကြည်ခြင်းကိစ္စကို ပို၍ နားလည်သဘောပေါက်ကာ ယင်းနှင့်ပတ်သက်၍ ပိုအခြေခိုင်ပြီး ပိုရှင်းလင်းသည်ဟု ခံစားရစေရန် ဖြစ်သည်။ ငါ၏ နှုတ်ကပတ်တော်များသည် ဤအကျိုးသက်ရောက်မှုကို ရရှိခဲ့ပြီး ဖြစ်သလော။ (ရရှိခဲ့ပြီး ဖြစ်ပါသည်။) ယင်းကို ငါ့အား ဖော်ပြလော့။ (အတိတ်တွင် ကျွန်ုပ်သည် ဧဝံဂေလိဖြန့်ဝေခြင်းကို ကျွန်ုပ်၏တာဝန်အဖြစ် အမှန်တကယ် မသတ်မှတ်ခဲ့ပါ။ ကျွန်ုပ်၏ စိတ်နှလုံးထဲတွင် မှားယွင်းပြီး အဓိပ္ပာယ်မဲ့သောအမြင် မြောက်မြားစွာကို သိုထားခဲ့ပါသည်။ ကျွန်ုပ်၏ အခြားတာဝန်များကို ညံ့ဖျင်းစွာ ထမ်းဆောင်ထားပါမှ ဧဝံဂေလိဖြန့်ဝေရန် တာဝန်ပေးခံရမည်ဟု ထင်ခဲ့ပါသည်။ ဧဝံဂေလိဖြန့်ဝေခြင်းသည် အဆိုးဆုံးတာဝန် ဖြစ်သည်ဟု ကျွန်ုပ်မြင်ခဲ့ပြီး ဧဝံဂေလိဖြန့်ဝေခြင်းကို လူအား ဘုရားသခင်ပေးအပ်သော စေခိုင်းချက်တစ်ခုအဖြစ် အမှန်တကယ် မသတ်မှတ်ခဲ့ပါ။ ယနေ့တွင် ဘုရားသခင်၏ မိတ်သဟာယပြုချက်က ဧဝံဂေလိဖြန့်ဝေခြင်းနှင့် ဘုရားသခင်အား သက်သေခံခြင်းသည် လူ၏ တာဝန်ဝတ္တရားဖြစ်ပြီး လူတို့အနေဖြင့် ဤတာဝန်ဝတ္တရားကို သွား၍ ဖြည့်ဆည်းရန် ကျင့်ဝတ်သိက္ခာအရ မလွဲမသွေ တာဝန်ရှိသည်ဟု ခံစားရသင့်ကြောင်း ပြောပြခဲ့ပါသည်။ ထိုအခါမှသာ ကျွန်ုပ်၏ အမြင်များသည် လွန်စွာ အဓိပ္ပာယ်မဲ့ကြောင်းနှင့် ကျွန်ုပ်အနေဖြင့် ဧဝံဂေလိဖြန့်ဝေခြင်း တာဝန်ကို အမှန်တကယ် လျောက်ပတ်စွာ ထမ်းဆောင်လိုခြင်း မရှိအောင် ထိုအမြင်များက လုပ်ထားခြင်း ဖြစ်ကြောင်းကို သိမြင်ခဲ့ပါသည်။ ဘုရားသခင်၏ ယနေ့ မိတ်သဟာယပြုချက်ကို နားထောင်ခြင်းကြောင့် ကျွန်ုပ်၏ အမြင်များ ပြောင်းပြန်လှန်သွားပါပြီ။) ကောင်းပေစွ။ အခြားသူတစ်ဦးဦး ပြောလိုသေးသလော။ (ကျွန်ုပ်သည် သေးငယ်သော ဖန်ဆင်းခံတစ်ဦးသာ ဖြစ်သည်ဟု ထင်မှတ်နေကျဖြစ်ပြီး ကျွန်ုပ်၏ ဤတာဝန်ထမ်းဆောင်ခြင်းကို ကြီးမားသောကိစ္စ ဖြစ်သည်ဟု မယူဆခဲ့ပါ။ ကျွန်ုပ်၏တာဝန်သည် အရေးမကြီးသည့်အပြင် အာရုံစိုက်ခံရဖို့ မထိုက်တန်ဟု ခံစားခဲ့ပါသည်။ သို့သော်လည်း ဘုရားကြိုတင်ခွဲခန့်ထားသော လူတိုင်းက ထမ်းဆောင်သည့် တာဝန်များကို ဘုရားကိုယ်တိုင် စီမံထားခဲ့ကြောင်းနှင့် ယင်းတို့အားလုံးကို ဘုရားက ဂရုတစိုက် ကြံစည်စီစဉ်ထားခဲ့ကြောင်း ယနေ့ ဘုရားသခင်ပြောသည်ကို ကြားသိခဲ့ရပါသည်။ အကယ်၍ လူတို့သည် ၎င်းတို့၏ တာဝန်များကို သစ္စာစောင့်သိစွာ မထမ်းဆောင်ပါက မိမိတို့၏ တာဝန်များနှင့် ဝတ္တရားများကို ရှောင်လွှဲနေခြင်း ဖြစ်ပါသည်။ အထူးသဖြင့် ဧဝံဂေလိဖြန့်ဝေခြင်းနှင့် ဘုရားသခင်အား သက်သေခံခြင်းသည် ဘုရားသခင်က လူတိုင်းကို ပေးအပ်သော စေခိုင်းချက်တစ်ခုဖြစ်ပြီး ဖန်ဆင်းခံများ၏ တာဝန်ဝတ္တရားဖြစ်ကြောင်း ဘုရားသခင်၏ မိတ်သဟာယပြုချက်ထဲတွင် ကျွန်ုပ်ကြားရသောအခါ ဘုရားသခင်စီမံထားသည့် လမ်းကြောင်းကို လျှောက်လှမ်းရန်အတွက် ကြီးမားသော ယုံကြည်မှုနှင့် ကြီးမားသော ရည်သန်မျှော်မှန်းချက်ကို ကျွန်ုပ်ရလိုက်ပါသည်။ ကျွန်ုပ်သည် မိမိ၏အသက်တာအတွက် တာဝန်ယူလိုပါသည်။ ကျွန်ုပ်၏တာဝန်ကို ကောင်းစွာ လုပ်ဆောင်လိုပြီး ကျွန်ုပ်၏ အထူးတာဝန်ကို အပြီးသတ် လုပ်လိုပါသည်။ ထိုအခါ ကျွန်ုပ်သည် ဘုရားသခင်ကို အနည်းငယ်မျှ နှစ်သိမ့်ပေးနိုင်မည် ဖြစ်ပါသည်။ ဘုရားသခင်၏ မိတ်သဟာယပြုချက်ကို နားထောင်ပြီးနောက် ကျွန်ုပ်၏စိတ်နှလုံးသည် အထူးသဖြင့် စေ့ဆော်ခြင်းခံခဲ့ရပါ၏။ ဘုရားသခင် ကျွန်ုပ်အား ပေးထားသည့် စေခိုင်းချက်ကို နောက်ထပ် လျှော့တွက်နေ၍ မဖြစ်တော့ဟု ခံစားမိပါသည်။) မှန်လိုက်လေစွ။ လူတိုင်းက ထိုသို့ပင် ခံစားရသည် မဟုတ်လော။ (ခံစားရပါသည်။) သင်မြင်တွေ့နိုင်သည့်အတိုင်း လူတို့သည် သမ္မာတရားကို နားမလည်သောအခါ နားဝေတိမ်တောင် ဖြစ်လာကြပြီး ဧဝံဂေလိဖြန့်ဝေခြင်းကဲ့သို့ ကြီးမားလှသော အရာကိုပင် လျစ်လျူရှုနိုင်ကြသည်။ သို့သော်လည်း သမ္မာတရားကို ရှင်းလင်းစွာ မိတ်သဟာယပြုပေးသောအခါ လူတို့သည် ဤကိစ္စ၏ အရေးပါမှုကို သဘော‌ပေါက်ကြသည်။ ၎င်းတို့ကိုယ်တိုင်၏ အနေအထားကို သိလာကြပြီးလျှင် ၎င်းတို့ကိုယ်ပိုင် အသက်တာ၏ တန်ဖိုးကို သိလာကြသည်။ ဤအရာသည် ၎င်းတို့၌ ဦးတည်ရာရှိသည်ဟု ဆိုလိုသလော။ (ဆိုလိုပါသည်။) သမ္မာတရားသည် လူတို့၏ စိတ်နှလုံးများကို ပြောင်းလဲပေးနိုင်သည်။ သမ္မာတရားမှလွဲ၍ သင်၏ စိတ်နှလုံးကို စေ့ဆော်နိုင်ပြီး သင့်အမြင်များကို ပြောင်းလဲပေးနိုင်သော သဘောတရား တစ်ခုခုရှိသလော။ တစ်ခုမျှ မရှိပေ၊ သမ္မာတရား၏ နည်းလမ်းကသာ သင့်အမြင်များကို ပြောင်းလဲပေးနိုင်သည်။ ဤနည်းလမ်းက သင့်အမြင်များကို ပြောင်းလဲပေးနိုင်သည်မှာ အဘယ့်ကြောင့်နည်း။ ဤသမ္မာတရားများသည် အလွန်လက်တွေ့ကျသည်ဖြစ်၍ ယင်းတို့ကို မည်သူမျှ မငြင်းဆိုနိုင်သောကြောင့် ဖြစ်သည်။ ဤသမ္မာတရားများသည် လူ့ဘဝနှင့်ရော လူ့ဘဝ၏ အထူးတာဝန်နှင့်ပါ ဆက်စပ်နေလေသည်။ ယင်းတို့သည် လူသားများနှင့် နီးကပ်စွာ ဆက်နွှယ်နေ၏။ ၎င်းတို့နှင့် မဆက်စပ်သည် မဟုတ်ပေ။ ယင်းတို့သည် အရေးမပါသော အရာတချို့ မဟုတ်ဘဲ လူ့ဘဝ၏ အထူးတာဝန်၊ အသက်ရှင်မှု၏ တန်ဖိုး၊ အသက်ရှင်မှု၏ အဓိပ္ပာယ်တို့နှင့် ဆက်စပ်နေသည်။ ထို့ကြောင့် ရှင်းလင်းစွာ ပြောဆိုသောအခါ ဤနှုတ်ကပတ်တော်များသည် လူတို့အနေဖြင့် ဤနှုတ်ကပတ်တော်များကို လက်ခံပြီး ၎င်းတို့၏ အမြင်များကို ပြောင်းလဲလာမည့်အကြောင်း ၎င်းတို့၏ စိတ်နှလုံးများကို ပြောင်းလဲပေးနိုင်လေသည်။ ယနေ့ မိတ်သဟာယပြုချက်သည် လူတို့၏ တာဝန်များအ‌ပေါ် ၎င်းတို့၏ စိတ်နေစိတ်ထားများကို ပြောင်းလဲရာ၌ တိကျသော အခန်းကဏ္ဍတွင် ပါဝင်ခဲ့ပေမည်။ အကယ်၍ ဤသမ္မာတရားများသည် လူတို့၏ အသက်တာများ၊ ၎င်းတို့ အသက်ရှင်နေထိုင်ပုံနှင့် ၎င်းတို့လိုက်စားသည့် ဦးတည်ချက်တို့ကို ပြောင်းလဲပေးနိုင်ပါက ဝမ်းမြောက်ဖွယ် ဖြစ်ပေမည်။ ယင်းက ငါသည် ယနေ့ ဤနှုတ်ကပတ်တော်များကို အချည်းနှီး ပြောဆိုခဲ့ခြင်းမဟုတ်ဟု ဆိုလိုပေမည်။ ယခုတွင် ငါသည် ဤနှုတ်ကပတ်တော်များနှင့် ပတ်သက်ပြီး ငါ၏ မိတ်သဟာယပြုချက်ကို လက်စသတ်ခဲ့ပြီဖြစ်၍ သင်တို့သည် သင်တို့၏ နေ့စဉ်အသက်တာများတွင် ယင်းတို့ကို တဖြည်းဖြည်းချင်း အသုံးချရန်၊ တွေ့ကြုံခံစားရန်နှင့် ဆင်ခြင်မှတ်သားရန် လိုအပ်သည်။ ဤသမ္မာတရားများသည် သင်၏ လက်တွေ့အရှိတရားနှင့် သင်၏ အသက်ဖြစ်လာသောအခါ ဘုရားသခင်သည် သင်၏ဖန်ဆင်းခံဖြစ်ခြင်း ဂုဏ်ပုဒ်ကို ဖျောက်ဖျက်မည် မဟုတ်သည့်အပြင် သင်သည် တစ်စုံတစ်ရာကို အမှန်တကယ် ရရှိပြီးဖြစ်လိမ့်မည်။ ထိုအချိန်မျိုးတွင် ဘုရားသခင်သည် သင့်အား မိမိအသက်တာကို ဆက်ကပ်ရန်အပြင် သူ၏ လုပ်ဆောင်ချက်များအား ထင်ရှားစေဖို့နှင့် သူ၏ ဧဝံဂေလိတရားအား သက်သေခံဖို့အတွက် သင့်အသက်တာကို အသုံးပြုရန် အမှန်တကယ် တောင်းဆိုသောအခါ သင်သည် စိုးရိမ်ခြင်းနှင့် ကြောက်ရွံ့ခြင်း ကင်းမည်ဖြစ်ပြီး သေချာပေါက် ငြင်းဆန်မည် မဟုတ်တော့ပေ။ သင်သည် ပျော်ရွှင်စွာ လက်ခံမည်ဖြစ်သည်။ ဖန်ဆင်းရှင်က သင့်အား အပ်နှံထားသော စေခိုင်းချက်တစ်ခု ဖြစ်သည်နှင့်အညီ သင်သည် ဘုရားသခင်ထံမှ ယင်းကို လက်ခံမည်ဖြစ်သည်။ ထို့ကြောင့် ထိုနေ့ရက်ကို စောင့်စားကြိုဆိုရန်အတွက် လူတို့အနေဖြင့် ဤသမ္မာတရားများကို နားလည်နိုင်ခြင်းအပြင် မိမိတို့ကိုယ်ကို ဘုရားသခင်၏ နှုတ်ကပတ်တော်များဖြင့် ပြင်ဆင်ထားရန်၊ ဘုရားသခင်၏ အမှုတော်၊ ဘုရားသခင်၏ စိတ်နေသဘောထားတို့နှင့် ပတ်သက်၍ ပိုကြီးမားပြီး ပိုနက်နဲသော အသိပညာကို ရရှိရန်အတွက် ယခု ကြိုးစားရမည် ဖြစ်သည်။ ဤသည်မှာ အရေးကြီးဆုံးအရာ ဖြစ်၏။

၂၀၁၈ ခုနှစ်၊ ဒီဇင်ဘာလ ၂၅ ရက်


လူနှင့် ဘုရားသခင်ကြားက ဆက်ဆံရေးကို ပြုပြင်ဖို့ အရေးကြီး၏

ဘုရားသခင်နှင့် ပုံမှန် ဆက်ဆံရေး ထူထောင်ရာတွင် အရေးအကြီးဆုံးသောအရာမှာ သူ၏ နှုတ်ကပတ်တော်များကို မည်သို့ သဘောထားရမည်ဟူသည့် ကိစ္စတစ်ခု ဖြစ်သည်။ ဘုရားသခင် မည်သည့်ပုံစံဖြင့် စကားပြောသည်ဖြစ်စေ၊ မည်သည့်အကြောင်းအရာနှင့် ပတ်သက်၍ သို့မဟုတ် မည်သည့်အတိုင်းအတာထိ ဘုရားသခင် စကားပြောသည်ဖြစ်စေ၊ အမှန်တရားမှာ သူ ပြောသမျှသည် လူသားအလိုအပ်ဆုံးသော အရာ၊ နားလည်သင့်သည့်အရာနှင့် ၎င်းတို့ ဖြည့်ဆည်းခံရသင့်သည့်အရာ ဖြစ်သည်။ ထို့အပြင် ဘုရားသခင် ပြောဆိုသည့် စကားများသည် လူ၏ ပင်ကိုစွမ်းရည်နှင့် သက်ဆိုင်သော လူသား ဉာဏ်နှင့် လူသားအတွေးက အလှမ်းမီသည့်အတွင်းတွင် လုံးလုံးလျားလျား ရှိ၏။ ယင်းတို့သည် လူသားအတွက် နားလည်နိုင်စရာနှင့် သဘောပေါက်နိုင်စရာ ဖြစ်လေသည်။ ဘုရားသခင် မည်သည့်အရာကို ပြောဆို၊ လုပ်ဆောင်သည်ဖြစ်စေ၊ ယင်းမှာ လူတစ်ဦး၌ သန့်ရှင်းသော ဝိညာဉ်တော် အလုပ်လုပ်ခြင်းဖြစ်စေ၊ အမျိုးမျိုးသော လူများ၊ အဖြစ်အပျက်များ၊ အမှုအရာများ သို့မဟုတ် ပတ်ဝန်းကျင်များနှင့်သက်ဆိုင်သည့် ဘုရားသခင်၏ စီစဉ်မှုဖြစ်စေ၊ လူ၏ ပင်ကိုစွမ်းရည် အတိုင်းအတာ သို့မဟုတ် ၎င်းတို့အတွေး၏ နယ်ပယ်ကို မကျော်လွန်ပေ။ ထိုအစား တိကျ၊ စစ်မှန်ပြီး လက်တွေ့ကျသည်။ လူတစ်ဦးသည် ထိုအရာကို နားမလည်နိုင်ပါက ၎င်းတို့နှင့် ပတ်သက်၍ ပြဿနာ ရှိပေသည်။ ၎င်းတို့အနေဖြင့် အလွန့်အလွန် ညံ့ဖျင်းသော အစွမ်းအစရှိသည့်သဘော ဖြစ်၏။ မည်သို့ဆိုစေ ဘုရားသခင်၏ စကားပြောပုံနှင့် သဘောထား၊ သူ၏စကားအတွက် လှုံ့ဆော်မှုနှင့် လူကို သူ ထောက်ပံ့သည့် နှုတ်ကပတ်တော်များအားလုံးသည် ဘုရားသခင်ကို ယုံကြည်သူများ နားလည်ရမည့် အရာများသာဖြစ်ပြီး အားလုံးက လူသားအဖို့ နားလည်နိုင်ဖွယ်ဖြစ်၏။ ဤသည်မှာ အဘယ့်ကြောင့်ဆိုသော် ဘုရားသခင်သည် လူကို စကားပြောနေပြီး သူ ပြောသည့်အရာမှာ လူသား ဘာသာစကားဖြစ်ကာ သူ၏ ဤစကားများကို ဖော်ပြရာတွင် မတူကွဲပြားသည့် အတွေးများနှင့် ရှုထောင့်အမြင်များ၊ မတူညီသည့် စာတတ်မြောက်ကျွမ်းကျင်မှု အဆင့်များ၊ မတူကွဲပြားသည့် ပညာရေးနှင့် မိသားစုနောက်ခံရှိသော လူများအားလုံးက သဘောပေါက်၊ နားလည်နိုင်ရန်အလို့ငှာ သူသည် တတ်နိုင်သမျှ လူသားများ သုံးနိုင်ပြီး နားလည်ရန်လွယ်သော အရပ်သုံး ဘာသာစကားနှင့် ဝေါဟာရအစုံဖြင့် ဖော်ပြကာ ပံ့ပိုးပေးသောကြောင့် ဖြစ်သည်။ ဘုရားသခင် ပြောဆိုသည့် ဤစကားများအားလုံးတွင် သင် နားလည်သင့်သည့် တစ်စုံတစ်ရာရှိ၏။ သူ၏ စကားများတွင် နက်နဲလွန်းသောအရာ သို့မဟုတ် စိတ်ကူးသက်သက် ဖြစ်လွန်းသောအရာ မည်သည့်အရာမျှ မရှိ၊ လူက အနက်ကို နားမလည်နိုင်သည့် မည်သည့်စကားမျှ မရှိပေ။ တစ်စုံတစ်ဦးသည် အစွမ်းအစတစ်ခုခု ပိုင်ဆိုင်ပြီး ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်းတို့အပေါ် အာရုံစိုက်သရွေ့ ၎င်းတို့သည် သမ္မာတရားအပေါ် သိနားလည်မှုတစ်ခု စွမ်းဆောင်ရရှိနိုင်ပြီး သူ၏ ရည်ရွယ်ချက်များကို သဘောပေါက်နိုင်ပေသည်။ ဘုရားသခင် ဖော်ပြသည့် သမ္မာတရားသည် သူ့ထံမှလာသော်လည်း ဖော်ပြရန် သူ အသုံးပြုသည့် ဘာသာစကားပုံစံများ၊ ယင်းတို့၏ သီးခြား စကားအသုံးအနှုန်းအထိ အားလုံးက လူသားဆန်၏။ ယင်းတို့သည် လူ့ဘာသာစကား၏ အကန့်အသတ် အတိုင်းအတာကို မစွန့်ခွာပေ။ ဘုရားသခင်သည် သူ၏ စကားများကို ပြောဆိုရန် မည်သည့်ပုံစံကို အသုံးပြုသည်ဖြစ်စေ၊ စကားပြောရန် မည်သည့် နည်းစနစ် သို့မဟုတ် လေသံကို သူ အသုံးပြုသည်ဖြစ်စေ၊ သူ၏ စကားအသုံးအနှုန်းသည် အနောက်တိုင်းမှဖြစ်စေ၊ အရှေ့တိုင်းမှဖြစ်စေ၊ ရှေးခေတ် လူ့ဘာသာစကားဖြင့် သူ ပြောဆိုသည်ဖြစ်စေ၊ ခေတ်သစ်လူ့ဘာသာစကားဖြင့် ပြောဆိုသည်ဖြစ်စေ၊ သူ၏ စကားတွင် လူသားမျိုးနွယ် နားမလည်နိုင်သည့် သို့မဟုတ် လူသားမဆန်သည့် ဘာသာစကားတစ်ခုတလေ ရှိသလော။ (မရှိပါ။) ယနေ့ထက်ထိ မည်သည့်အရာကိုမျှ မည်သူကမျှ မတွေ့သေးချေ။ “ယင်းမှာ မမှန်ပါ။ ‘ဖြောင့်မတ်ခြင်း’ နှင့် ‘ဘုန်းအာနုဘော်’ ကဲ့သို့သော စကားနှစ်ခွန်းကို ကျွန်ုပ် ရှာတွေ့သည်”ဟု ဆိုသောသူ အချို့ရှိ၏။ “ဖြောင့်မတ်ခြင်း”နှင့် “ဘုန်းအာနုဘော်” တို့သည် ဘုရားအနှစ်သာရ၏ သွင်ပြင်လက္ခဏာနှင့် ပတ်သက်သည့် ဖော်ပြချက်နှစ်ခု သို့မဟုတ် ပြောဆိုချက်နှစ်ခု ဖြစ်သော်လည်း ဤစကားများသည်လည်း လူသားများကြားတွင် ခေတ်စားနေသည် မဟုတ်လော။ (ခေတ်စားပါသည်။) ဤစကားနှစ်ခွန်းအပေါ် သင်၏ သိနားလည်မှု မည်မျှတာသွားသည်ဖြစ်စေ၊ အနည်းဆုံး ယင်းတို့၏ အခြေခံအကျဆုံး၊ မူရင်းအဖြစ်ဆုံးသော အဓိပ္ပာယ်ဖွင့်ဆိုချက်များကို အဘိဓာန်တွင် သင် ရှာတွေ့နိုင်ပြီး ထိုမူရင်းအဖြစ်ဆုံးသော အဓိပ္ပာယ်ဖွင့်ဆိုချက်များနှင့် ဘုရားသခင်၏ အနှစ်သာရ၊ သူ၏ စိတ်သဘောထားနှင့် သူ၏ အရာအားလုံးနှင့် ဖြစ်ခြင်းတို့ကို နှိုင်းယှဉ်ကြည့်ခြင်းအားဖြင့် ထိုသို့သော ပေါင်းစပ်မှုဖြင့် စကားလုံးများသည် လူသားတို့အဖို့ သာ၍ ခိုင်လုံလာပြီး စိတ်ကူးယဉ်သက်သက် မဟုတ်တော့ပေ။ ယင်းကို အချက်အလက်များနှင့်ဆိုင်သည့် ရှည်လျားသည့် ရှင်းလင်းဖော်ပြချက်များ၊ ဘုရားနှုတ်ကပတ်တော်များရှိ ဤစကားလုံးများနှင့်ဆိုင်သည့် ရှင်းလင်းချက်မှတ်စုများ၊ ရှင်းပြချက်များနှင့် ချိတ်ဆက်လော့။ ပြီးလျှင် ယင်းတို့သည် လူအားလုံးအတွက် တိုး၍ ခိုင်လုံသည်၊ သာ၍ ပုံရိပ်ထင်ရှားသည်၊ သာ၍ စစ်မှန်သည်၊ လူတို့ သိသင့်သည့် ဘုရားသခင်၏ အနှစ်သာရ၊ အရာအားလုံး၊ ဖြစ်ခြင်းတို့နှင့် သာ၍ နီးသည်ထက် နီးလာပေသည်။ ထို့ကြောင့် ဘုရားသခင်၏ စိတ်သဘောထားကဲ့သို့သော အရာများနှင့် ပတ်သက်သည့် ဝေါဟာရနှင့် ဖော်ပြချက်တို့သည် သင်တို့အဖို့ စိတ်ကူးသက်သက် ဖြစ်ပုံမရ၊ နက်နဲသည့်ပုံမရပေ။ သို့ဆိုလျှင် ငါ့ကို ပြောလော့။ လူ၏ ပုံမှန် လက်တွေ့လုပ်ဆောင်မှု၊ ၎င်းတို့ လျှောက်လှမ်းသည့် လမ်းကြောင်းနှင့် သမ္မာတရား စည်းမျဉ်းများပါဝင်သော ဤသမ္မာတရားများတွင် စိတ်ကူးသက်သက် ဖြစ်သည့်အရာ တစ်ခုတလေ ရှိသလော။ (မရှိပေ။) တစ်ဖန် စိတ်ကူးသက်သက်ဖြစ်သည့်အရာ တစ်ခုမျှ မရှိပေ။

ငါသည် စတင်၍ ငါ၏ နှုတ်ကပတ်တော်များကို ဖော်ပြပြီး တရားဒေသနာများ ဟောကြားကတည်းက သမ္မာတရားကို သင်တို့ သာ၍ ကောင်းစွာ နားလည်နိုင်ရန်အလို့ငှာ သမ္မာတရားနှင့် ပတ်သက်၍ တရားဟောရန်နှင့် မိတ်သဟာယပြုကာ ထိုသမ္မာတရား စည်းမျဉ်းများကို ဆွေးနွေးရန် လူသား ဘာသာစကား၊ လူသားများက နားလည်နိုင်သည့်၊ ထိတွေ့ဆက်ဆံနိုင်ပြီး သဘောပေါက်နားလည်နိုင်သည့် ဘာသာစကားကို အသုံးပြုရန် အဆုံးစွန် အားထုတ်မှု ငါ ပြုလုပ်ပြီး ဖြစ်သည်။ ဤသည်မှာ သာ၍ လူသားဆန်သည့် လုပ်နည်းကိုင်နည်းတစ်ခု မဟုတ်လော။ သင်တို့အတွက် ဤအရာ၏ အကျိုးကျေးဇူးမှာ အဘယ်နည်း။ သာ၍များသည့် သမ္မာတရားကို သင်တို့အား သာ၍ ကောင်းစွာ နားလည်စေသည်။ ဤသို့စကားပြောရာတွင် ငါ၏ ရည်ရွယ်ချက်မှာ အဘယ်နည်း။ သင်တို့အား သာ၍ ကြွယ်ဝဆန်းစုံသော၊ သာ၍ ထွေပြားသော ဘာသာစကားကို ကြားသိစေရန် ထောက်ကူပြီးနောက် သမ္မာတရားကို သိနားလည်ရန် လူတို့အတွက် သာ၍ လွယ်ကူစေဖို့ ထွေပြားသော ဘာသာစကားကို အသုံးပြုနိုင်စေရန်နှင့် ထိုအရာမှာ ငြီးငွေ့ဖွယ်ဖြစ်သည်ဟု ၎င်းတို့ မခံစားရစေရန် အလို့ငှာ ဖြစ်သည်။ သမ္မာကျမ်းစာ၊ ဓမ္မဟောင်းနှင့် ဓမ္မသစ်ကျမ်းတို့၏ ဘာသာစကားမျိုးစုံသည် ဓလေ့သုံးစကား ပြောဖြစ်ရုံမျှသာ ဖြစ်သည်မှာ လူတို့သည် တစ်ချက်ကြည့်ကာ အချို့သော စကားလုံးများက သမ္မာကျမ်းစာနှင့်အညီဖြစ်ကြောင်း၊ သမ္မာကျမ်းစာမှလာကြောင်း ပြောနိုင်ကြပေသည်။ ဤစကားလုံးများတွင် အမှတ်အသား သို့မဟုတ် ပုံဆောင်ချက် တစ်စုံတစ်ရာ ရှိ၏။ ငါလုပ်ဆောင်သည့်အရာမှာ ဤဘာသာစကားသည် ကျမ်းစာဆိုင်ရာ ဓလေ့သုံးစကားထက် ကျော်လွန်သည်ဟု မြင်နိုင်ကြရန်အလို့ငှာ ယနေ့ခေတ် ဘာသာစကား၏ ပုံစံများနှင့် သုံးနှုန်းပုံတို့တွင် အမွှမ်းတင်သည့် အင်္ဂါရပ်များမရှိစေရန် ကြိုးပမ်းခြင်း ဖြစ်သည်။ ဘုရားစကား၏ ပါဝင်သည့် အကြောင်းအရာနှင့် လေသံတို့မှနေ၍ ယင်း၏ ရင်းမြစ်နှင့် ကျမ်းစာတွင် ဘုရားသခင် ပြောဆိုသည့် စကားများသည် တစ်ခုတည်းဖြစ်ပုံရသည်ကို လူတို့ မြင်နိုင်သော်လည်း ယင်းသည် ကျမ်းစာကို ကျော်လွန်ကြောင်း၊ ဓမ္မဟောင်းကျမ်းနှင့် ဓမ္မသစ်ကျမ်းတို့ကို ကျော်လွန်ကာ ထောင်စုနှစ်များတစ်လျှောက် ဝိညာဉ်ရေးရာပြည့်ဝသည့် လူများအားလုံး အသုံးပြုသော ဝိညာဉ်ရေးရာ ဝေါဟာရထက်ပင် သာ၍ မြင့်မားသွားကြောင်းကို ယင်း၏ အသုံးအနှုန်းတွင် ၎င်းတို့ မြင်နိုင်ပေသည်။ ထို့ကြောင့် ယခု ဘုရားသခင် ပြောဆိုသည့်အရာများထဲတွင် မည်သည့် ဝေါဟာရများ ရှိသနည်း။ ယင်းတို့ထဲမှ အချို့မှာ လူတို့ မကြာခဏ အသုံးပြုသည့် အပြုသဘောဆောင်သော လက်သင့်ခံဖွယ် ဘာသာစကား ဖြစ်သော်လည်း သူ၏ အခြားသော စကားလုံးအချို့နှင့် ဘာသာစကားတို့သည် လူ၏ ဖောက်ပြန်ပျက်စီးသော စိတ်သဘောထားကို ဖော်ထုတ်ကာ ဖော်ပြရန် သာ၍ သင့်တော်ပေသည်။ စာပေ၊ တေးဂီတ၊ အက၊ ဘာသာပြန်ခြင်း စသည်တို့နှင့် ဆက်စပ်သည့် အချို့သော အထူးပြုထားသည့် အရာများလည်းရှိ၏။ ဤသည်မှာ ၎င်းတို့၏ တာဝန် သို့မဟုတ် ၎င်းတို့၏ အတတ်ပညာဆိုင်ရာ ကျွမ်းကျင်မှု နယ်ပယ် မည်သည့်အရာဖြစ်ပါစေ ငါ ပြောဆိုသည့် သမ္မာတရားများသည် တကယ့်ဘဝနှင့် ၎င်းတို့ ထမ်းဆောင်သည့် တာဝန်တို့နှင့် အတွင်းကျကျ ဆက်နွှယ်ကြောင်း၊ ပြီးလျှင် ယင်း၏ သွင်ပြင်လက္ခဏာတစ်ခုတလေရှိ သမ္မာတရားနှင့် လူတို့၏ တကယ့်ဘဝများ သို့မဟုတ် ၎င်းတို့ ထမ်းဆောင်သည့် တာဝန်များကြားတွင် မဆက်စပ်သည့်အရာ တစ်ခုမျှ မရှိကြောင်းတို့ကို မည်သူ့ကိုမဆို ခံစားခွင့်ပေးရန် ရည်ရွယ်ပေသည်။ သို့ဆိုလျှင် ဤသမ္မာတရားများသည် သင်တို့အဖို့ ကြီးမားသည့် အထောက်အကူ ဖြစ်သလော။ (ဖြစ်ပါသည်။) ထိုသို့သော အရာများအကြောင်းကို ငါ အရေးမစိုက်သကဲ့သို့ ဘာသာပြန်ခြင်း၊ ရုပ်ရှင်၊ အနုပညာ၊ စာရေးသားခြင်း၊ ဂီတတို့နှင့် သက်ဆိုင်သည့် အကြောင်းအရာများနှင့် ပတ်သက်သော အရာတစ်ခုခုကို တိကျပြတ်သားစွာ ရှောင်ရှားပြီး ထိုသို့သော စကားလုံးများကို မည်သည့်အခါတွင်မျှ မသုံးသကဲ့သို့ တမင်တကာ ရှောင်ရှားပါက ငါ၏ အလုပ်ကို ငါ ကောင်းစွာ လုပ်ဆောင်နိုင်မည်လော။ ထိုသို့ဖြစ်ပါက ထိုအလုပ်၏ တစ်စိတ်တစ်ပိုင်းကို လုပ်ဆောင်နိုင်ကောင်း လုပ်ဆောင်နိုင်ဦးမည် ဖြစ်သော်လည်း သင်တို့နှင့် ဆက်သွယ်ပြောဆိုရန်မှာ အပတ်တကုတ် ကြိုးစားအားထုတ်ရပေမည်။ ထို့ကြောင့် ထိုသို့သော ဘာသာစကားကို လေ့လာကာ ကျွမ်းကျင်ပိုင်နိုင်ရန် ဒုက္ခများကို ငါ ခံယူ၏။ တစ်ချက်မှာ ဤအရာက သင်၏ အတတ်ပညာဆိုင်ရာ အလုပ်၏ သဘောတရားနှင့် စည်းမျဉ်းများနှင့် ပတ်သက်၍ သင့်ကို ကူညီနိုင်သည်။ နောက်တစ်ချက်မှာ ဤနယ်ပယ်များတွင် သင်၏ တာဝန်ကို သင် ထမ်းဆောင်သည့်အခါ ယင်းက သင်၏ တာဝန်များ ပါဝင်သည့် အတတ်ပညာဆိုင်ရာအလုပ်သည် သမ္မာတရားနှင့် အဆက်ပြတ်ခြင်း မရှိသည်ကို သင့်အား ခံစားရစေသည်။ သင်၏ အထူးပြုမှု မည်သည့်အရာဖြစ်စေ၊ သင် အားသန်သည့်အရာ မည်သည့်အရာဖြစ်စေ၊ သင် လေ့လာသည့် အတတ်ပညာ မည်သည့်အရာဖြစ်စေ ဤစကားများကို သင် ဖတ်ရှုကာ နားလည်နိုင်ပြီး ယင်းတို့က သင်၏ တာဝန်ကို လုပ်ဆောင်နေစဉ်တွင် သမ္မာတရားထဲသို့ ဝင်ရောက်ခြင်းနှင့်ဆိုင်သော ရည်မှန်းချက်ကို ရရှိရန် သင့်အား ထောက်ကူပေးသည်။ ဤသည်မှာ ကောင်းသည့်အရာတစ်ခု မဟုတ်လော။ (ဟုတ်ပါသည်။) ကောင်းသည့်အရာတစ်ခု ဖြစ်၏။ သို့ဆိုလျှင် ထိုသို့သော ကောင်းမွန်သည့် ရလဒ်ကို မည်သို့ ရရှိနိုင်သနည်း။ ဤသည်မှာ ဘုရားသခင်သည် သူ၏ လူ့သဘာဝ၌ အချို့သောအရာများကို ပိုင်ဆိုင်ရန် လိုအပ်ပေသည်။ သို့ဆိုလျှင် ထိုအရာများမှာ မည်သည့်အရာများ ဖြစ်သနည်း။ ငါ့အနေဖြင့် ထိုသို့သောအရာကို ကြိုးစားရန်နှင့် ထိုအရာများကို ကျွမ်းကျင်ပိုင်နိုင်အောင် လေ့လာရန် မလိုအပ်သော်လည်း လူ့ဇာတိခံ ဘုရားသခင်၏ ပုံမှန် လူ့သဘာဝသည် အမျိုးမျိုးသော အထူးပြုချက်များအကြောင်းကို အနည်းငယ် နားလည်ရပေမည်။ ဤသည်မှာ ငါသည် သမ္မာတရားနှင့် ပတ်သက်၍ မိတ်သဟာယပြုပြီး ဘုရားသခင်အဖို့ သက်သေခံသည်နှင့်အမျှ နယ်ပယ်အားလုံးမှ အသိပညာကို အသုံးပြုနိုင်ရန်အလို့ငှာသာ ဖြစ်သည်။ ဤအရာက မည်သည့်နယ်ပယ်မှ လူတို့ကိုမဆို ဘုရားအိမ်တော်၏ သက်သေခံချက်များအပြင် ယင်း၏ အမျိုးမျိုးသော ရုပ်ရှင်ရိုက်ကူးထားသည့် လက်ရာများကို နားလည်ကာ အသိအမှတ်ပြုခွင့်ပေး၏။ ယင်းမှာ ဧဝံဂေလိတရား ဖြန့်ဝေခြင်း အလုပ်အတွက် အင်မတန် အကျိုးပြုလေသည်။ သမ္မာတရားအကြောင်း မိတ်သဟာယပြုရန် ဘုရားအိမ်တော်၏ ဘာသာစကားကိုသာ ငါ သုံးပြီး လူမှုအဖွဲ့အစည်း၏ အမျိုးမျိုးသော၊ အထူးပြု နယ်ပယ်များ၏ ဘာသာစကားနှင့် အသိပညာတစ်ခုမျှ အသုံးမပြုပါက ရလဒ်များက အလွန် ညံ့ဖျင်းပေမည်။ ထို့ကြောင့် ဤအလုပ်ကို ကောင်းစွာ လုပ်ဆောင်ရန် မည်သည့်အရာကို ငါ စွမ်းဆောင်ရရှိရမည်နည်း။ အတတ်ပညာဆိုင်ရာ အသိပညာ ဘွဲ့ဒီဂရီအချို့ ရှိရမည်၊ ယင်းမှာ တစ်ခါတစ်ရံ တေးသီချင်းများ ငါ နားထောင်ရသည့် အကြောင်းရင်း၊ သတင်းများ ကြည့်ရှုသည့် အကြောင်းရင်း၊ မဂ္ဂဇင်းများ ဖတ်ကာ အခါအားလျော်စွာ သတင်းစာများ ဖတ်ရသည့် အကြောင်းရင်း ဖြစ်သည်။ ရံဖန်ရံခါဆိုသလို ဘာသာတရားမရှိသူများ၏ အရေးကိစ္စအချို့ကိုလည်း ငါ အလေးဂရုပြု၏။ ဘာသာတရားမရှိသူများ၏ အရေးကိစ္စများတွင် မတူကွဲပြားသော အရာများစွာပါဝင်ပြီး ၎င်းတို့၏ ဘာသာစကားအချို့သည် ဘုရားအိမ်တော်တွင် မရှိချေ။ သို့ရာတွင် ထိုဘာသာစကားကို တရားဒေသနာများ၏ ဘာသာစကားအဖြစ် အသုံးပြုပါက၊ ရံဖန်ရံခါတွင် ယင်းသည် အလွန် ထိရောက်ကာ သင့်ကို ကူညီလိမ့်မည်ဖြစ်ပြီး ဘုရားသခင်ကို ယုံကြည်မှုလမ်းကြောင်းက ကျယ်ပြန့်သည်၊ ငြီးငွေ့ဖွယ် သို့မဟုတ် စိတ်မဝင်စားဖွယ်ရာ မဟုတ်ဟု သင့်ကို ခံစားစေလိမ့်မည်။ ဤသည်မှာ သင့်အဖို့ ကြီးမားသည့် အကူအညီဖြစ်လိမ့်မည် ဖြစ်ပြီး ယင်းမှ အသုံးဝင်သည့်အရာ အချို့ကို သင် သင်ယူသင့်၏။ သင်တို့အများစုသည် မိမိတို့၏ သင်ယူမှုတွင် အောင်မြင်လိမ့်မည် မဟုတ်သော်လည်း လုံလောက်သည့် အစွမ်းအစရှိသူတို့သည် အသုံးဝင်သည့်အရာအချို့ကို သင်ယူနိုင်လိမ့်မည်။ ယင်းက ၎င်းတို့၏ တာဝန်များကို ၎င်းတို့ ထမ်းဆောင်မှုအား အကျိုးပြုလိမ့်မည်ဖြစ်သည်။ ငါ မည်သည့်အရာမျှ လုပ်ဆောင်ရန် မရှိသည့်အခါ သတင်းကြည့်ရှုခြင်းနှင့် တေးဂီတနားထောင်ခြင်းအားဖြင့် အမှုအရာ အနည်းငယ်ကို သာမန်ကာလျှံကာ သင်ယူသည်။ ယင်းမှာ အထူး အားထုတ်မှု မလိုအပ်ပေ။ ငါ၏ အားလပ်သည့် အချိန်ကို အမှုအရာများ သင်ယူခြင်း၊ ကြည့်ရှုခြင်း၊ နားထောင်ခြင်းဖြင့်သာ ကုန်ဆုံးပြီး မရည်ရွယ်ဘဲနှင့် ထိုအရာများထဲမှ အနည်းငယ်ကို ငါ ကျွမ်းကျင်ပိုင်နိုင်လေသည်။ ဤအရာများအပေါ် ငါ၏ ကျွမ်းကျင်ပိုင်နိုင်မှုသည် အလုပ်အပေါ် သက်ရောက်မှုတစ်ခု ရှိလိမ့်မည်လော။ တစ်စက်မျှ မသက်ရောက်ပေ။ အမှန်တွင် ထိုသို့ ငါ လုပ်ဆောင်ရန် လိုအပ်၏။ ယင်းသည် ဘုရားအိမ်တော်၏ အလုပ်နှင့် ဧဝံဂေလိ ဖြန့်ဝေခြင်းတို့အတွက် အကျိုးပြုလေသည်။ ဤကိစ္စများကို သင်တို့ထံ ငါ မိတ်သဟာယပြုရာတွင် ငါ၏ ဆိုလိုရင်းမှာ အဘယ်နည်း။ ယင်းမှာ ဘုရားသခင် ပြောဆိုသည့် ဤစကားများသည် သင်တို့အဖို့ နားလည်ရန် လွယ်သင့်ကြောင်း၊ ယင်းတို့အားလုံးသည် သဘောပေါက်နားလည်နိုင်စရာဖြစ်ပြီး လက်တွေ့လုပ်ဆောင်ရန် လွယ်ကူသင့်ကြောင်း ဖြစ်ပေသည်။ အနည်းဆုံးအနေဖြင့် ထိုအရာများသည် လူ့သဘာဝက ပိုင်ဆိုင်သင့်သည့် တစ်စုံတစ်ရာ ဖြစ်ပေသည်။ ဤအရာများက လူ့သဘာဝ ပိုင်ဆိုင်သင့်သည့် အရာများဖြစ်သည်ဟု ငါ ပြောသည့်အခါ၊ ဘုရားသခင်က သူ၏ အမှုတော်ကို လုပ်ဆောင်ကာ သူ၏ နှုတ်ကပတ်တော်များကို ဖော်ပြသည့်အခါ ယင်းတို့ကို သူ၏ လူ့သဘာဝမှတစ်ဆင့် စီမံနှင့်ပြီးသားဖြစ်သည်ဟု ငါ ဆိုလိုပေသည်။ “စီမံသည်” ဆိုသည်မှာ မည်သည့်အရာကို ဆိုလိုသနည်း။ ဥပမာအားဖြင့် ယင်းမှာ တလင်းနယ်ခံရပြီး ဂျုံမှုန့် ဖြစ်အောင် အမှုန့်ကြိတ်ပြီးနောက် ပေါင်မုန့်၊ ကိတ်မုန့်များနှင့် ခေါက်ဆွဲများအဖြစ် ဖန်တီးခံရသည့် ဂျုံစပါးကဲ့သို့ ဖြစ်သည်။ စီမံခံရပြီးနောက်တွင် ဤအရာများကို သင်တို့ထံ ပေးထားခြင်းဖြစ်ကာ နောက်ဆုံးတွင် သင်တို့ သုံးဆောင်သည့်အရာမှာ အပြီးသတ်ထုတ်ကုန်တစ်ခု၊ ပြင်ဆင်ထားသည့် အစားအစာတစ်ခု ဖြစ်သည်။ ဤတွင် သင်တို့၏ ကဏ္ဍသည် အဘယ်နည်း။ ယနေ့ ဘုရားသခင် ပြောဆိုသည့် စကားများကို အလုံးစုံ မြန်နိုင်သမျှမြန်မြန် စားသောက်ရန် ဖြစ်သည်။ ယင်းတို့ကို သာ၍ စားသောက်လော့၊ သာ၍ လက်ခံကာ တွေ့ကြုံလော့၊ နည်းနည်းချင်း အစာခြေကာ စုတ်ယူလော့။ ယင်းတို့ကို သင်တို့၏ အသက်၊ သင်တို့၏ ဝိညာဉ်ရင့်ကျက်မှုအဖြစ်သို့ ပြောင်းလဲပြီး ဘုရားနှုတ်ကပတ်တော်များ သင်၏ နေ့စဉ်အသက်တာနှင့် သင် ထမ်းဆောင်သည့် တာဝန်တို့ကို စိုးမိုးခွင့်ပေးလော့။ ဘုရားသခင် ပြောဆိုသည့် စကားများအားလုံးသည် လူသားမျိုးနွယ်၏ ဘာသာစကားဖြင့်ဖြစ်ကာ အရန်သင့်နားလည်ရသော်လည်း ယင်းတို့အတွင်းရှိ သမ္မာတရားကို မည်သည့်နည်းနှင့်မျှ နားလည်ရန် သို့မဟုတ် ဝင်ရောက်ရန် မလွယ်ကူပေ။ ဘာသာစကားသည် နားလည်ရန် လွယ်ကူသော်လည်း သမ္မာတရားထဲသို့ ဝင်ရောက်ခြင်းသည် အဆင့်များစွာရှိသည့် လုပ်ငန်းစဉ်တစ်ခု ဖြစ်သည်။ ဘုရားသခင်သည် နှုတ်ကပတ်တော်များစွာ ပြောဆိုပြီး လူကို မျက်မှောက်ခေတ်ထိတိုင် ဆောင်ကြဉ်းပြီးဖြစ်ကာ သူပြောဆိုသည့် စကားတိုင်းသည် သင်တို့၌ နည်းနည်းချင်း ပြည့်စုံနေသကဲ့သို့ သူ ဖော်ပြသည့် သမ္မာတရားအပြင် သမ္မာတရားထဲသို့ လူတို့ ဝင်ရောက်ကာ ကယ်တင်ခြင်း လမ်းကြောင်းပေါ် စတင်သည်နှင့်အမျှ ၎င်းတို့ကို လမ်းပြသည့် လုပ်ထုံးလုပ်နည်းမှာလည်း သင်တို့၌ အတော်လေး ရှင်းလင်းစွာနှင့် သိသာစွာ အမှန်တကယ် ဖြစ်လာပြီး နည်းနည်းချင်း ပြည့်စုံနေပေသည်။ ထိုသို့သော ရလဒ်များသည် သင့်ထံတွင် နည်းနည်းချင်း ပေါ်လွင်လာသည်။ ဤအရာတွင် စိတ်ကူးသက်သက် ဖြစ်သည့်အရာ မည်သည့်အရာမျှမရှိပေ။ ယခုအခါတွင် ဘုရားနှုတ်ကပတ်တော်များကို သူ၏ လူ့သဘာဝမှတစ်ဆင့် မည်သို့ စီမံထားသည်ဆိုသည်ကို အလေးဂရုမပြုဘဲနေကြပါစို့။ ထိုလုပ်ငန်းစဉ်ကို စစ်ဆေးရန် မလိုအပ်ပေ။ ထိုအရာ၌ လူ၏ လေ့လာမှုက မထိုးထွင်းနိုင်သည့် နက်နဲမှုတစ်ခု ရှိ၏။ သမ္မာတရား သင် လက်ခံရဖို့ကိုသာ အရေးစိုက်လော့။ ဤသည်မှာ အမြော်အမြင်အရှိဆုံး ရွေးချယ်မှုနှင့် အမှန်ကန်ဆုံး သဘောထား ဖြစ်၏။ အမှုအရာများကို အမြဲ စစ်ဆေးလိုစိတ်ရှိခြင်းတွင် အကျိုးရှိသည့်အရာ လုံးဝ မရှိပေ။ အချိန်နှင့် အားထုတ်မှု ဖြုန်းတီးခြင်း ဖြစ်၏။ သမ္မာတရားမှာ သိပ္ပံပညာအားဖြင့် ရှာဖွေတွေ့ရှိရန်မပြောနှင့်၊ လေ့လာမှုမှတစ်ဆင့် ရရှိသည့်အရာတစ်ခု မဟုတ်ပေ။ ဘုရားသခင်က တိုက်ရိုက် ဖော်ပြခြင်းဖြစ်ပြီး အတွေ့အကြုံမှတစ်ဆင့်သာ နားလည်ကာ သိရှိနိုင်ပေသည်။ အကြင်သူသည် ဘုရားသခင်၏ အမှုတော်ကို တွေ့ကြုံခြင်းအားဖြင့်သာ သမ္မာတရားကို ရရှိနိုင်သည်။ အကြင်သူသည် အမှုအရာများကို လေ့လာရန် စိတ်ပိုင်းဆိုင်ရာ လုပ်ငန်းစဉ်တစ်ခုကိုသာ အသုံးပြုသော်လည်း လက်တွေ့မလုပ်ဆောင်သကဲ့သို့ အတွေ့အကြုံမရှိပါက သမ္မာတရားကို မရရှိနိုင်ပေ။ အမှုအရာများကို မစစ်ဆေးခြင်းမှတစ်ပါး မည်သည့်အရာသည် ဘုရားနှုတ်ကပတ်တော်များအပေါ် အပြုသဘောဆောင်သော သဘောထားတစ်ခု ဖြစ်နိုင်မည်နည်း။ လက်ခံခြင်း၊ ပူးပေါင်းဆောင်ရွက်ခြင်းနှင့် အပေးအယူမလုပ်သည့် ကျိုးနွံနာခံမှုတို့ ဖြစ်သည်။ အမှန်ပင် တစ်ဦးတလေသည် လေ့လာမှုအတွက် အရည်အချင်းအပြည့်မီဆုံးဖြစ်မည်ဆိုပါက ယင်းမှာ ငါပင် ဖြစ်၏၊ သို့တိုင် ငါသည် ထိုသို့ မလုပ်ဆောင်ပေ။ “ဤစကားများသည် မည်သည့်နေရာမှ လာသနည်း။ ငါ့ကို အဘယ်သူ ပြောသနည်း။ ယင်းတို့ကို ငါ မည်သို့ သိရသနည်း။ ယင်းတို့ကို မည်သည့်အချိန်တွင် ငါ သိလာခဲ့သနည်း။ အခြားသူများက ယင်းတို့ကို သိသလော။ ထိုစကားများကို ငါ ပြောသည့်အချိန်တွင် ယင်းတို့က ရလဒ်များ ရလိမ့်မည်လော။ ထိုစကားများမှ မည်သည့်အရာ ဖြစ်လာလိမ့်မည်နည်း။ ငါသည် များစွာသော လူတို့ကို ဦးဆောင်သည်။ လိုချင်သည့် ရလဒ်များကို နောက်ဆုံးတွင် ငါ စွမ်းဆောင်ရရှိခြင်းမရှိပါက၊ ကယ်တင်ခြင်း လမ်းကြောင်းဆီသို့ ၎င်းတို့ကို ငါ ဦးဆောင်ခြင်း မရှိပါက မည်သည့်အရာကို ငါ လုပ်မည်နည်း”ဟု လုံးဝ ငါ မပြောပေ။ ငါ့ကို ပြောလော့။ ဤအရာများသည် စစ်ဆေးသင့်သည့် အရာများဖြစ်သလော။ (မဟုတ်ပါ။) ဤအရာများကို ငါ လုံးဝ မစစ်ဆေးပေ။ ငါ ပြောဆိုရန် ဆန္ဒရှိသည့်အရာတိုင်း သင်တို့ကို ငါ ပြောလိုသည့် မည်သည့်အရာမဆို ငါ တိုက်ရိုက် ပြောဆို၏။ ယင်းကို လေ့လာခြင်းနှင့်ဆိုင်သည့် စိတ်လုပ်ငန်းစဉ်ကို ငါ ဖြတ်သန်းရန် မလိုအပ်ပေ။ ငါ ဆင်ခြင်စဉ်းစားရန် လိုအပ်သမျှမှာ ထိုအရာကို တစ်နည်းနည်းဖြင့် ငါ ပြောဆိုပါက သင်တို့ နားလည်နိုင်ခြင်း ရှိမရှိ၊ သာ၍ ခိုင်လုံစွာ ငါ ပြောဆိုရန် လိုအပ်ခြင်း ရှိမရှိ၊ သာ၍ တိကျသည့် သတင်းအချက်အလက်နှင့် သာ၍ တိကျသည့် လက်တွေ့လုပ်ဆောင်ခြင်း လမ်းကြောင်းတစ်ခု သင်တို့ ရရှိမည့်အရာများဖြစ်သော ဥပမာများနှင့် ဇာတ်ကြောင်းများကို ငါ သာ၍ ထောက်ပံ့ပေးရန် လိုအပ်ခြင်းရှိမရှိ၊ ငါ ပြောသည့်အရာကို သင်တို့ နားလည်ပြီးခြင်း ရှိမရှိ၊ ငါ၏ အသုံးအနှုန်း၊ ငါ့စကား၏ ပုံစံနှင့် လေသံ သို့မဟုတ် ငါ၏ သဒ္ဒါ သို့မဟုတ် စကားရပ်အလှည့်အပြောင်းများရှိ တစ်စုံတစ်ရာသည် သင်တို့အား နားလည်မှုလွဲစေခြင်း၊ သို့မဟုတ် အကြံအိုက်စေခြင်း ရှိမရှိ၊ စိတ်ကူးသက်သက်၊ နက်နဲသောအရာ သို့မဟုတ် အနှစ်မဲ့သောအရာအဖြစ် သင်တို့ ခံစားမိသည့် တစ်စုံတစ်ရာ ငါ၏ စကားတွင် ရှိမရှိဆိုသည်တို့ ဖြစ်သည်။ ဤအရာများကိုသာ ငါ စောင့်ကြည့်လေ့လာကာ ဆင်ခြင်စဉ်းစားရန် လိုအပ်သည်။ ကျန်သည့်အရာများကို ငါ မစစ်ဆေးပေ။ အမှုအရာများကို မစစ်ဆေးခြင်းက ငါ့အတွက် ပုံမှန်ဖြစ်သော်လည်း သင်တို့အတွက် ပုံမှန် ဖြစ်သလော။ သင်တို့အတွက် အမှုအရာများကို စစ်ဆေးခြင်းသည် အတော်လေး ပုံမှန်ဖြစ်၏။ မစစ်ဆေးခြင်းက မူမမှန်ခြင်း ဖြစ်ပေမည်။ ဤသည်မှာ ဖောက်ပြန်ပျက်စီးသော လူ့သဘာဝ၏ ဗီဇလှုံ့ဆော်မှုနှင့် သဘာဝတို့မှ လာခြင်းဖြစ်၏။ သင်တို့အားလုံးသည် အမှုအရာများကို စစ်ဆေးကြမည်မှာ သေချာသည်။ သို့တိုင် ဤပြဿနာကို ဖြေရှင်းနိုင်သည့် အရာတစ်ခု ရှိ၏။ လူသည် ဘုရားသခင်နှင့် တဖြည်းဖြည်း ဆက်ဆံလာသည်နှင့်အမျှ လူနှင့် ဘုရားသခင်ကြားက ဆက်ဆံရေးသည် တိုး၍ ပုံမှန်ဖြစ်ပြီး လူသည် မိမိတို့၏ ရာထူးအဆင့်အတန်းကို သင့်တင့်လျောက်ပတ်စွာ ပြုပြင်ကာ မိမိတို့၏ စိတ်နှလုံးတွင် ဘုရားသခင်အား သင့်တော်သည့်နေရာ ပေး၏။ သာ၍ ကောင်းမွန်စွာ တိုးတက်သည်နှင့်အမျှ ယခင်ထက် သာ၍ ကောင်းသော ဦးတည်ချက်ဖြင့် လူ၏ သိမြင်မှု၊ အသိပညာ၊ သေချာမှုနှင့် ဘုရားသခင် လုပ်ဆောင်သည့်အရာကို လက်ခံခြင်းတို့သည် အတိုင်းအတာအားဖြင့် နက်သည်ထက် နက်လိမ့်မည်ဖြစ်ပြီး ထိုသို့ဖြစ်သည်နှင့်အမျှ လူ၏ သေချာမှု၊ သိမြင်မှု၊ အသိပညာနှင့် လူ့ဇာတိခံယူခြင်းအား အသိအမှတ်ပြုခြင်းတို့သည်လည်း တိုး၍ နက်ရှိုင်းသွားလိမ့်မည်။ ဤအရာများ နက်သည်ထက် နက်လာသည်နှင့်အမျှ သင်တို့သည် ယခင်ထက် သာ၍ နည်းပါးသည့်နည်းလမ်းများဖြင့် ဘုရားသခင်ကို လေ့လာကာ သံသယထားမှု လျော့နည်းသွားလိမ့်မည်။

လူသည် အဘယ်ကြောင့် ဘုရားသခင်ကို လေ့လာသနည်း။ အဘယ်ကြောင့်ဆိုသော် ၎င်းတို့အတွင်းတွင် ဘုရားသခင်နှင့် ပတ်သက်၍ အယူအဆများနှင့် စိတ်ကူးများ အလွန်များသောကြောင့်၊ မရေရာသော အကြောင်းရင်းများ အလွန်များသောကြောင့်၊ သံသယများ အလွန်များသောကြောင့်၊ ၎င်းတို့ နားမလည်သည့် အရာများ အလွန်များသောကြောင့်၊ နားလည်၍မရနိုင်ဟု ၎င်းတို့ တွေ့ရှိသည့်အရာများ အလွန်များသောကြောင့်၊ နက်နဲမှုများ အလွန်များသောကြောင့် စသည်တို့ ဖြစ်သည်။ ထို့ကြောင့် ၎င်းတို့သည် ထိုအရာများကို လေ့လာမှုမှတစ်ဆင့် အဖြေရှာရန် ဆန္ဒရှိကြသည်။ ပြင်ပ ဖြစ်ရပ်ကို အသုံးပြုသည့်၊ သင်၏ အထူးပြု အသိပညာ သို့မဟုတ် စိတ်အကဲဖြတ်ခြင်းကို အသုံးပြုထားသည့် သင် ဆောင်ရွက်သည့် မည်သည့် လေ့လာမှုမဆိုသည် သိနားလည်မှုဆီသို့ ဆိုက်ရောက်စေလိမ့်မည် မဟုတ်။ သင်သည် အားထုတ်မှုများစွာ ဖြုန်းတီးမိမည်ဖြစ်ကာ ဘုရားသခင်နှင့် သမ္မာတရားက မည်သည့်အရာဖြစ်သည်ဆိုသည်ကို သင် နားလည်လိမ့်ဦးမည် မဟုတ်။ သို့ရာတွင် သမ္မာတရားကို လိုက်စားသောသူတို့အတွက် ရလဒ်များ တွေ့ရှိရန်၊ ဘုရားသခင်နှင့်ဆိုင်သည့် စစ်မှန်သော သိကျွမ်းမှု ရရှိပြီး ကြောက်ရွံ့ကာ ကျိုးနွံနာခံသည့် စိတ်နှလုံး ဖြစ်ပေါ်ရန် နှစ်အနည်းငယ်မျှသာ ကြာသည်။ လူအချို့သည် ဘုရားနှုတ်ကပတ်တော်များက လက်တွေ့ကျပြီး အဖြစ်မှန်ဖြစ်သည်ကို မယုံကြည်ကြပေ။ ထို့ကြောင့် ဘုရားသခင်၊ ဘုရားနှုတ်ကပတ်တော်များနှင့် လူ့ဇာတိခံယူခြင်းကိုပင် လေ့လာရန် ၎င်းတို့ အမြဲ ဆန္ဒရှိကြ၏။ အသက်နှင့် ဝိညာဉ် ကိစ္စရပ်များကို လေ့လာမှုဖြင့် ဖော်ထုတ်မရပေ။ ဤသမ္မာတရားများကို သင် တွေ့ကြုံပြီး သမ္မာတရား လိုက်စားခြင်းနှင့် သင်၏ တာဝန်ကို ထမ်းဆောင်ခြင်းတို့အပေါ် သင်၏ စိတ်ရှိသမျှ၊ အဖိုးအခရှိသမျှနှင့် အလေးထားသမျှတို့ကို ထားရှိသည့် နေ့တစ်နေ့ ရောက်လာသည့်အခါ ကယ်တင်ခြင်း လမ်းကြောင်းပေါ် သင် စတင်ပြီး ဖြစ်လိမ့်မည်ဖြစ်ကာ လူ့ဇာတိခံ ဘုရားသခင်ကို လေ့လာတော့မည် မဟုတ်ပေ။ ဆိုလိုသည်မှာ သူသည် လူသား သိုမဟုတ် ဘုရား ဟုတ်မဟုတ်ဆိုသည့်ကိစ္စကို ထိုအခါ အဖြေပေးထားပြီး ဖြစ်လိမ့်မည်။ သူ၏ လူ့သဘာဝက မည်မျှ ပုံမှန်ဖြစ်သည်ဖြစ်စေ၊ သူသည် သာမန်လူတို့နှင့် မည်မျှ ဆင်တူသည်ဖြစ်စေ၊ ယင်းမှာ အရေးကြီးတော့မည် မဟုတ်။ အရေးအကြီးဆုံးသောအရာမှာ သင်သည် နောက်ဆုံးတွင် သူ၏ ဘုရား အနှစ်သာရကို ရှာဖွေတွေ့ရှိပြီး ဖြစ်လိမ့်မည်ဖြစ်ကာ သူ ဖော်ပြသည့် သမ္မာတရားများကို နောက်ဆုံးတွင် အသိအမှတ်ပြုလိမ့်မည်။ ထိုအချိန်တွင် ဤလူသည် ဘုရားသခင် လူ့ဇာတိခံယူသည့် ဇာတိပကတိဖြစ်သည်ဆိုသည့် အချက်ကို သင်၏ စိတ်နှလုံး အတွင်းနက်နက်တွင် သင် လက်ခံပြီး ဖြစ်လိမ့်မည်။ အဖြစ်မှန်အနည်းငယ်၊ လုပ်ငန်းစဉ်အနည်းငယ်၊ အတွေ့အကြုံ အနည်းငယ်ကြောင့်၊ ခလုတ်တိုက်လဲခြင်းနှင့် ကျရှုံးခြင်းမှ သင် သင်ယူပြီးသည့် သင်ခန်းစာအနည်းငယ်ကြောင့်၊ သင်၏ စိတ်ထဲတွင် သမ္မာတရား အနည်းငယ်ကို သင် နားလည်နိုင်လိမ့်မည်ဖြစ်ပြီး သင် မှားခဲ့ကြောင်း ဝန်ခံနိုင်လိမ့်မည်။ ဤလူကို သင် သံသယထားတော့မည် မဟုတ်၊ သို့မဟုတ် လေ့လာတော့မည် မဟုတ်ဘဲ သူသည် လက်တွေ့ကျသည့် ဘုရားသခင်ဖြစ်ကြောင်း၊ ဤသည်မှာ ငြင်းမရနိုင်သည့် အချက်တစ်ခုဖြစ်ကြောင်း ခံစားရလိမ့်မည်။ ထိုအခါ သူသည် ကျိန်းသေပေါက် လူ့ဇာတိခံ ဘုရားသခင်ဖြစ်ကြောင်း သင် အလိုအလျောက် လက်ခံပြီး ဖြစ်လိမ့်မည်။ သူ၏ လူ့သဘာဝက မည်မျှ ပုံမှန်ဖြစ်ပါစေ သူသည် သာမန်လူတစ်ဦးကဲ့သို့ စကားပြောကာ ပြုမူပြီး အနည်းငယ်မျှ ထူးခြားခြင်း သို့မဟုတ် ခမ်းနားကြီးကျယ်ခြင်း မရှိသော်လည်း သူ့ကို သင် သံသယရှိလိမ့်မည် မဟုတ်သကဲ့သို့ သူ့အတွက် အထင်သေးခြင်း ရှိလိမ့်မည် မဟုတ်ပေ။ အတိတ်ကာလတွင် လူ့ဇာတိခံ ဘုရားသခင်က သင်၏ အယူအဆများနှင့် ကိုက်ညီသည်ဟု သင် ခံစားခဲ့ရမည် မဟုတ်သကဲ့သို့ သူ့ကို သင် လေ့လာပြီးဖြစ်ကာ အထင်သေး၍ လှောင်ပြောင်နေခဲ့ပြီးဖြစ်မည်၊ စိတ်နှလုံးတွင် အာခံမိပြီးဖြစ်မည်။ သို့ရာတွင် ယနေ့၌ အမှုအရာများ မတူတော့ပေ။ ယနေ့တွင် သူ၏ နှုတ်ကပတ်တော်များကို အလွန်အသေးစိတ်ကျကျ သင် အရသာခံကာ နားထောင်သည်နှင့်အမျှ မတူညီသည့် ရှုထောင့်အမြင်တစ်ခုမှ သူ ဖော်ပြသမျှအားလုံးကို သင် လက်ခံသည်။ ပြီးလျှင် ယင်းသည် မည်သည့် ရှုထောင့်အမြင် ဖြစ်သနည်း။ “ကျွန်ုပ်သည် အဖန်ဆင်းခံတစ်ဦး ဖြစ်သည်။ ခရစ်တော်သည် အရပ်မရှည်ကောင်း မရှည်နိုင်၊ သူ၏ အသံသည် မကျယ်ကောင်း မကျယ်နိုင်သကဲ့သို့ ထူးခြားသည့်အရာတစ်ခုတလေနှင့် မတူကောင်း မတူနိုင်သော်လည်း သူ၏ ပင်ကိုလက္ခဏာသည် ကျွန်ုပ်နှင့် မတူပါ။ သူသည် ဖောက်ပြန်ပျက်စီးသော လူသားမျိုးနွယ်ဝင်တစ်ယောက် မဟုတ်ပါ။ သူသည် ကျွန်ုပ်တို့ထဲမှ တစ်ယောက် မဟုတ်ပါ။ ကျွန်ုပ်တို့သည် သူနှင့် အဆင့်အတန်းမတူ၊ တန်းတူ မဟုတ်ပါ” ဟူ၍ ဖြစ်သည်။ သင်၏ ယခင် ရှုထောင့်အမြင်မှ ဤနေရာတွင် ကွဲပြားမှုတစ်ခုရှိ၏။ ထိုကွဲပြားမှုသည် မည်သို့ ဖြစ်လာသနည်း။ သင်၏ စိတ်ထဲတွင် သင်၏ ကနဦး လက်မခံခြင်းနှင့် အတင်းလုပ်သော လေ့လာမှုမှသည် သူ၏ စကားများကို အသက်အဖြစ်၊ သင်၏ လက်တွေ့လုပ်ဆောင်မှု လမ်းကြောင်းအဖြစ် လက်ခံခြင်းဆီသို့ သူ့ထံ၌ သမ္မာတရားရှိကြောင်း၊ သူသည် သမ္မာတရား၊ လမ်းခရီးနှင့် အသက်ဖြစ်ကြောင်း၊ သူသည် ဘုရားသခင်၏ အရိပ်နှင့် သူ့စိတ်သဘောထား ထုတ်ဖော်ချက်တစ်ခု ရှိပုံပေါ်ကြောင်းနှင့် ဘုရားသခင်၏ တာဝန်ပေးစေခိုင်းချက်နှင့် အမှုတို့သည် သူ၏ပုဂ္ဂိုလ်တွင် ရှိကြောင်း ခံစားခြင်းဆီသို့ အကူးအပြောင်းတစ်ခု သင် ပြုလုပ်ပေသည်။ ယင်းမှာ သူ့ကို သင် လုံးဝ အသိအမှတ်ပြုကာ လက်ခံပြီး ဖြစ်လိမ့်မည့်အချိန် ဖြစ်သည်။ သူ့အပေါ် သင် ရှိသည့် မည်သည့် တုံ့ပြန်ချက်မဆို၊ သူ့အပေါ် သင်ထားရှိသည့် မည်သည့် သဘောထားမဆိုသည် အဖန်ဆင်းခံတစ်ဦး ရှိသင့်သည့် အလိုအလျောက်ဖြစ်ကာ မှန်ကန်သည့် တုံ့ပြန်ချက်ဖြစ်လာသည့်အခါ ယင်းသည် ဤလူ့ဇာတိဖြင့် လူသားကို ဘုရားအဖြစ် သဘောထားလာနိုင်ကာ သင်၏ မိခင်နှင့် ဖခင်ထံ အဘယ်ကြောင့် သင် မွေးဖွားလာသည် သို့မဟုတ် ၎င်းတို့နှင့် သင် အဘယ်ကြောင့်တူသည်ဆိုသည်ကို သင် လေ့လာမည် မဟုတ်ကဲ့သို့ပင် သူ့ကို လေ့လာရန် သင် အစေခိုင်းခံရလျှင်ပင် နောက်ထပ် လေ့လာတော့မည် မဟုတ်သည့် အချိန် ဖြစ်သည်။ သင်သည် ဤအဆင့်ထိ ရောက်လာပြီးသည့်အခါ ထိုသို့သော အရာများကို လေ့လာခြင်းအား သင် အလိုအလျောက် ရပ်တန့်၏။ ယင်းတို့သည် သင်၏ နေ့စဉ်ဘဝ နယ်ပယ်နှင့် ဆက်နွှယ်သည့် အကြောင်းအရာများ မဟုတ်သကဲ့သို့ အငြင်းပွားဖွယ်ရာများလည်း မဟုတ်တော့ချေ။ ဤအရာများအပေါ် သင်၏ သဘောထားသည် ယင်း၏ ကနဦး၊ ပုံစံသွင်းခံရသည့်အတိုင်း တုံ့ပြန်လုပ်ဆောင်ချက်မှသည် လေ့လာမှုကို အလိုအလျောက် ငြင်းပယ်မှုဆီသို့ ရောက်သွားပြီးဖြစ်ကာ ဤအကြောင်းကြောင့် သင်၏ ဗီဇပြောင်းလဲမှုဖြင့် လူ့ဇာတိခံ ဘုရားသခင်သည် မည်သည့် လူကမျှ အစားထိုးမရဘဲ အဆင့်အတန်းနှင့် အတိုင်းအတာတွင် ယခင်ထက် သာ၍ မြင့်မားလိမ့်မည် ဖြစ်ကာ ဘုရားသခင်၏ အဆင့်အတန်းနှင့်အတူ သင်၏ စိတ်နှလုံးတွင်ရှိသည့် ဘုရားသခင် ကိုယ်တော်တိုင် ဖြစ်လာလိမ့်မည်။ ဘုရားသခင်နှင့် သင်၏ ဆက်ဆံရေးသည် ထိုအခါ လုံးဝ ပုံမှန် ဖြစ်သွားလိမ့်မည်။ ဤသည်မှာ အဘယ်ကြောင့်နည်း။ ယင်းမှာ သင်သည် ဝိညာဉ်ရေးရာနယ်ပယ်ကို မမြင်နိုင်သည့်အပြင် မည်သူကမျှလည်း လုံးဝကို မမြင်နိုင်သောကြောင့် ဝိညာဉ်ရေးရာနယ်ပယ်၏ ဘုရားသခင်သည် အတော်အတန် စိတ်ကူးသက်သက် ဖြစ်လေသည်။ သူ မည်သည့်နေရာတွင် ရှိသည်၊ သူ မည်သည့်အရာနှင့် တူသည်၊ လူသားအပေါ် သူ၏ သဘောထားက မည်သည့်အရာဖြစ်သည်၊ လူနှင့်စကားပြောသည့်အခါ မည်သည့်အမူအရာ သူ ဖြစ်ပေါ်သည်ဟူသည်တို့ကို လူတို့က ဤအရာတစ်ခုမျှ မသိကြချေ။ ယနေ့တွင် သင့်ရှေ့တွင် ရပ်နေသူသည် ဘုရားသခင်ဟု ခေါ်ဝေါ်သည့် ပုံသဏ္ဌာန်နှင့် အသွင်သဏ္ဌာန်ရှိသော လူတစ်ဦးဖြစ်သည်။ အစပထမတွင် သင်၏ အတိုက်အခံလုပ်ခြင်း၊ သံသယ၊ ယူဆချက်များ၊ အထင်လွဲမှုများနှင့် အထင်သေးမှုဖြင့်ပင် သူ့ကို သင် နားမလည်ပေ။ ထို့နောက်တွင် သင်သည် သူ၏ နှုတ်ကပတ်တော်များကို တွေ့ကြုံကာ ယင်းတို့ကို အသက်နှင့် သမ္မာတရားအဖြစ်၊ သင်၏ လက်တွေ့လုပ်ဆောင်မှု စည်းမျဉ်းများနှင့် သင် လျှောက်လှမ်းသည့် လမ်းကြောင်း၏ ရည်မှန်းချက်နှင့် ဦးတည်ချက်တို့အဖြစ် ဆက်လက်၍ လက်ခံပြီး ထိုနေရာမှနေ၍ သူသည် သင် မမြင်နိုင်သည့် သင့်စိတ်နှလုံးထဲရှိ ဘုရားသခင်၏ ကိုယ်ထင်ပြသည့် ပုံသဏ္ဌာန်တစ်ခု ဖြစ်သည့်အလား ဤရိုးရိုးလူတစ်ဦးကို သင် လက်ခံလေသည်။ ဤအရာကို သင် ခံစားလာရသည့်အချိန်တွင် ဘုရားသခင်နှင့် သင်၏ ဆက်ဆံရေးသည် အနှစ်မဲ့သည့်အရာတစ်ခု ဖြစ်လိမ့်မည်လော။ (မဟုတ်ပါ။) ဖြစ်လိမ့်မည် မဟုတ်။ သင်သည် ဘုရားသခင်ကို မသဲကွဲသည့်၊ မြင်၍မရသော ပုံသဏ္ဌာန်တစ်ခုအဖြစ် သဘောထားပြီး သူက ဇာတိခန္ဓာတစ်ခု၊ မည်သူကမျှ နှစ်ခါမကြည့်မည့် လူများထဲမှ လူတစ်ဦးဖြစ်လာပြီးသည့်အဆင့်ထိ သူ့ကို သင် စစ်မှန်စေသည့်အခါ သင်သည် သူနှင့်အတူ အဖန်ဆင်းခံတစ်ဦးနှင့် ဖန်ဆင်းရှင်တို့၏ ဆက်ဆံရေးကို ထိန်းသိမ်းနိုင်ဆဲဖြစ်လျှင် ဘုရားသခင်နှင့် သင်၏ ဆက်ဆံရေးသည် ဖြစ်နိုင်သလောက် ပုံမှန်ဖြစ်သွားလိမ့်မည်။ ထိုအခါ သူ့ကို သင် မည်သည့်အရာ လုပ်ဆောင်သည်ဖြစ်စေ အခြေခံအားဖြင့် အဖန်ဆင်းခံတစ်ဦးက အလိုအလျောက် ရှိသင့်သည့် တုံ့ပြန်ချက်တစ်ခု ဖြစ်လိမ့်မည်။ သံသယဝင်ရန် သင့်ကို စေခိုင်းလျှင်ပင် သူ့ကို သင် သံသယမဝင်နိုင်သကဲ့သို့ သူ့ကို မလေ့လာနိုင်ပေ။ သင်က “ဘုရားသခင်သည် အဘယ်ကြောင့် ထိုသို့ စကားပြောသနည်း။ သူ၏ အမူအရာသည် အဘယ်ကြောင့် ထိုသို့ ဖြစ်သနည်း။ သူသည် အဘယ်ကြောင့် ထိုကဲ့သို့ ပြုံးပြီး ပြုမူသနည်း”ဟု ဆိုလျက် သူ့ကို လေ့လာရန် ကြိုးစားမည် မဟုတ်ပေ။ ဤအရာများသည် သင့်အတွက် ထိုထက်ပို၍ ပုံမှန်မဖြစ်နိုင်တော့ချေ။ သင်က “ဘုရားသခင်သည် ထိုသို့ဖြစ်ပြီး ထိုသို့ ဖြစ်သင့်သည်။ ဟုတ်သည်။ သူ မည်သည့်အရာကို လုပ်ဆောင်သည်ဖြစ်စေ သူနှင့် ကျွန်ုပ်၏ ဆက်ဆံရေးသည် ပုံမှန်ဖြစ်ကာ ပြောင်းလဲလိမ့်မည် မဟုတ်ပါ”ဟု မိမိကိုယ်ကို ပြောလိမ့်မည်။

သာမန်လူတို့သည် လူမှုအဖွဲ့အစည်းတွင် နိမ့်ကျပြီး အခြားသူများ၏ အထင်အမြင်သေးခြင်းခံရကာ အလွန် မြင့်မားသည့် ဘုရားသခင်သည် အလွန်မထူးခြားသည့် တစ်စုံတစ်ဦးအဖြစ် မိမိကိုယ်ကို လူ့ဇာတိမခံယူသင့်သောကြောင့်၊ လူသားမျိုးနွယ်အားလုံး၏ အတွေးများနှင့် အယူအဆများအတွင်းတွင်၊ လူ့ဇာတိခံယူခြင်းမှတစ်ဆင့် ဘုရားသခင်၏ သာမန်လူတစ်ဦးဖြစ်လာခြင်းသည် ဘုရားသခင်အတွက် ဆောင်ယူရန် မသင့်တော်ဆုံးသော ပုံသဏ္ဌာန် ဖြစ်လေသည်။ ဤသည်မှာ လူတို့၏ အယူအဆများနှင့် မကိုက်ညီသည့် အရာတစ်ခု ဖြစ်၏။ ဘုရားသခင်သည် ယနေ့ လူ့ဇာတိခံယူပြီး ထိုကဲ့သို့ သာမညောင်ည လူသားတစ်ဦးအဖြစ် ကူးပြောင်းလာသည့်အခိုက် ထိုဘုရားသခင်သည် သင်၏ ဘုရားဖြစ်ကြောင်း သင်တို့လက်ခံနိုင်ပြီး အသိအမှတ်ပြုနိုင်သည့် အချက်ကပင်လျှင် သက်သေခံခြင်း ဖြစ်လေသည်။ ထိုသို့ဖြစ်၍ ဘုရားသခင်နှင့် သင်၏ ပုံမှန်ဆက်ဆံရေးကို မည်သည့်အရာက လွှမ်းမိုးခြင်းသို့မဟုတ် ဒုက္ခပေးခြင်း ရှိကောင်းရှိနိုင်မည်နည်း။ ဘာမျှမရှိချေ။ ဤအရာကို မှတ်ထားလျက် ခရစ်တော်ကို သင်၏ဘုရားသခင်အဖြစ် အသိအမှတ်ပြုနိုင်ခြင်းသည် သင်နှင့် ဘုရားကြားက ဆက်ဆံရေးကို တိုင်းတာခြင်းအတွက် အရေးကြီးဆုံးသော စံသတ်မှတ်ချက်တစ်ခု ဖြစ်သည်။ လူများစွာက ဘုရားသခင်ကို ယုံကြည်သော်လည်း ဘုရားသခင်သည် သမ္မာတရားဖြစ်ကြောင်း အသိအမှတ်မပြုကြသကဲ့သို့၊ ဘုရားသခင်ကို သမ္မာတရားအဖြစ် အသိအမှတ်မပြုသောသူတို့သည် ဘုရားသခင်က သူတို့၏ဘုရားဖြစ်ကြောင်း အသိအမှတ်ပြုနိုင်သလော။ ဘုရားသခင်ကို သမ္မာတရားဖြစ်သည်ဟု အသိအမှတ်မပြုသော သူတို့သည် ဘုရားသခင်နှင့် အဘယ်ဆက်ဆံရေးမျိုး ရှိသနည်း။ ၎င်းတို့သည် ဘုရားသခင်ကို အမှန်တကယ် ကျိုးနွံနာခံနိုင်ကြသလော။ ဘုရားသခင်ကို ၎င်းတို့ အာခံနိုင်စွမ်း ရှိကြသည် မဟုတ်လော။ ဤအရာများကို သင် ရှင်းရှင်းလင်းလင်း မြင်ရမည်။ သင်နှင့် လူ့ဇာတိခံ ဘုရားသခင် နှစ်ဦးလုံး၌ လူ့ပုံသဏ္ဌာန်၊ လူ့အသွင်၊ လူ့အကြိုက်များ၊ လူ့ဘာသာစကားတို့ ရှိကြပြီး သင်တို့နှစ်ဦးလုံး လူ့လောကထဲတွင် အသက်ရှင်နေထိုင်ကြသည်။ သို့သော် သင်သည် သင်၏အနေအထားကို ပြုပြင်နိုင်သည်၊ သင့်အဆင့်အတန်းနှင့် ဘုရားသခင်၏ အဆင့်အတန်းကြားက ခြားနားချက်ကို ပြောနိုင်ပြီး ဘုရားသခင်နှင့် သင်၏ဆက်ဆံရေးကို ပြုပြင်နိုင်လေသည်။ သင်သည် ဤဆက်ဆံရေးကို မည်သည့်အခါမျှ ကျော်လွန်လိမ့်မည် မဟုတ်သကဲ့သို့ ထိုအရာကို ဘောင်မကျော်ပေ။ အကယ်၍ သင်သည် ဤဝိညာဉ်ရင့်ကျက်မှု ရရှိနိုင်ပါက ဘုရားသခင်အတွက် သင်သည် ပြည့်မီခြင်းရှိပြီး မည်သည့်စွမ်းအားကမျှ ဘုရားသခင်နှင့် သင်၏ဆက်ဆံရေးကို မဖျက်ဆီးနိုင်ပေ။ ဤသည်မှာ အခိုင်ခံ့ဆုံးသော ဆက်ဆံရေး ဖြစ်သင့်ပြီး၊ စံနှုန်းသည် ပြည့်မီပြီး ဖြစ်လိမ့်မည်။ အကယ်၍ ဤသွေးသားခန္ဓာနှင့် သင်၏ဆက်စပ်မှုက လူနှင့် ဘုရားကြားက ဆက်ဆံရေးအဆင့်ထိ မဖြစ်ပေါ်လျှင်၊ အကယ်၍ သင်သည် ထိုသို့သော ဆက်ဆံရေးကို မပိုင်ဆိုင်လျှင် သင်က “ကျွန်ုပ်သည် ကောင်းကင်ဘုံ၌ရှိသော ဘုရားသခင်နှင့် ကောင်းမွန်သော ဆက်ဆံရေးရှိပြီး ယင်းက အလွန်ပုံမှန်ကျသော ဆက်ဆံရေးဖြစ်သည်” ဟု ဆိုသည့်အခါ ဤသည်မှာ မှန်ကန်သလော။ မမှန်ကန်ပေ။ သင်သည် ဘုရားသခင်နှင့် ကောင်းမွန်သော ဆက်ဆံရေးတစ်ခုရှိသည်ဟု သင် ဆိုသော်လည်း ထိုအရာကို အဘယ်သူ မြင်ဖူးသနည်း။ ယင်းသည် မည်သည့်နေရာတွင် ပေါ်လွင်သနည်း။ ယင်း၌ အမှန်ဖြစ်သော အခြေခံအကြောင်းရင်း မရှိပေ။ လူတို့သည် မိမိတို့ ဇာတိပကတိဖြင့် အသက်ရှင်ကြပြီး ဝိညာဉ်ရေးရာနယ်ပယ်ကို ထိုးထွင်းမသိနိုင် သို့မဟုတ် ဘုရားသခင်ထံ မရောက်နိုင်သောကြောင့်၊ ဘုရားသခင်၏ ဝိညာဉ်တော်နှင့် အဘယ်သို့ ဆက်ဆံထိတွေ့နိုင်မည်နည်း။ လတ်တလောတွင် သင်တို့၏ လူ့ဇာတိခံဘုရားနှင့် ရှိသည့်ဆက်ဆံ​ရေးသည် လူနှင့် ဘုရားကြားရှိ ဆက်ဆံရေးတစ်ခုကဲ့သို့ ရယူနိုင်စွမ်းရှိကြသလော။ (မရှိကြပါ။) အခက်အခဲက မည်သည့်နေရာတွင် ရှိနေသနည်း။ လူသား နားမလည်သည့် သမ္မာတရားများစွာ ရှိ၏။ လူသား နားမလည်ဟုဆိုရာတွင် မည်သည့်အရာကို ဆိုလိုသနည်း။ ဖောက်ပြန်ပျက်စီးသည့် လူသားမျိုးနွယ်သည် ကဏ္ဍများစွာတွင် လူ့ဇာတိခံ ဘုရားသခင်၏ အမြင်များ၊ အယူအဆများနှင့် မကိုက်ညီသည့် အမြင်များနှင့် အယူအဆများ ရှိသည်၊ အမှုအရာများကို လူသား ကိုင်တွယ်သည့် အခြေခံသဘောတရားများသည် လူ့ဇာတိခံ ဘုရားသခင်၏ အခြေခံသဘောတရားများနှင့် မကိုက်ညီသကဲ့သို့ လူသည် ဘုရားသခင်နှင့် ပတ်သက်၍ အယူအဆများနှင့် စိတ်ကူးများစွာပင် ရှိကြသည်ဟု ဆိုလိုပေသည်။ ဤပြဿနာများသည် မပြေလည်သေးပေ။ ဤပြဿနာများ၏ အရင်းအမြစ်သည် မည်သည့်နေရာက လာသနည်း။ ဘုရားသခင်နှင့် လူသားမျိုးနွယ်ကြား ဆက်ဆံရေးကို မည်သည့်အချက်က ထိခိုက်နေသနည်း။ ယင်းမှာ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားဖြစ်သည်။ ဆိုလိုသည်မှာ လူသားမျိုးနွယ်သည် စာတန်၏ အဆိပ်အတောက်ကို မှီခိုလျက် အသက်ရှင်ရင်း စာတန်ဘက်တွင် ရပ်တည်ဆဲဖြစ်ပြီး လူတို့ အသက်ရှင်နေထိုင်သည့်အရာမှာ စာတန်၏ စိတ်သဘောထားနှင့် အနှစ်သာရဖြစ်သည်။ ဘုရားသခင်၏ အနှစ်သာရသည် သမ္မာတရားဖြစ်၏၊ သူ၏ အနှစ်သာရသည် မပြောင်းလဲနိုင်ပေ။ ထို့ကြောင့်၊ ဘုရားသခင်နှင့် သဟဇာတဖြစ်ဖို့ရန် ပြောင်းလဲရမည့်သူမှာ အဘယ်သူနည်း။ လူသားမျိုးနွယ်ဖြစ်သည်မှာ ဟုတ်ပေ၏။ ယင်းမှာ ခိုင်မာပေသည်။ သို့ဆိုလျှင် လူသားမျိုးနွယ်သည် မည်သို့ ပြောင်းလဲသင့်သနည်း။ ၎င်းတို့သည် ဘုရားသခင်၏ အမှုတော်ကို ကျိုးနွံနာခံရမည်၊ သမ္မာတရားကို လက်ခံရမည်၊ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရမည်ဖြစ်ပြီး ပြုပြင်ခြင်းကို လက်ခံရမည်။ ဤသည်မှာ ဘုရားသခင်နှင့် သဟဇာတဖြစ်ခြင်းသို့ ရောက်ရှိရန် လူ၏ တစ်ခုတည်းသော လမ်းကြောင်း ဖြစ်သည်။ ဤလမ်းကြောင်းပေါ် သင် ခြေချသည့်အချိန်တွင်သာ သမ္မာတရားကို သင် တဖြည်းဖြည်း နားလည်လာနိုင်သည်၊ သင်၏ ဖောက်ပြန်ပျက်စီးသော စိတ်သဘောထားကို စွန့်ပယ်နိုင်ပြီး လူများနှင့် အမှုအရာများနှစ်ခုလုံးအား ဘုရားသခင်၏ နှုတ်ကပတ်တော်များနှင့် သမ္မာတရားအတိုင်း ရှုမြင်နိုင်ပေသည်။ ဤသို့ဖြင့် သင် ပြုမူသည့် စည်းမျဉ်းများ၊ အမှုအရာများကို သင် ရှုမြင်သည့် ရှုထောင့်အမြင်၊ ဘဝအပေါ် သင်၏ အမြင်နှင့် သင်၏ စံများသည် ဘုရားသခင်နှင့် အားလုံး ကိုက်ညီလိမ့်မည်။ သင်နှင့် ဘုရားသခင်ကြားရှိ အတားအဆီးများသည် ယခင်ကထက် နည်းပါးလာလိမ့်မည်။ နောက်ထပ် ဆန့်ကျင်ကွဲလွဲခြင်းများ ရှိတော့မည် မဟုတ်။ ဘုရားသခင်ကို သင် လေ့လာသည်မှာ လျော့သည်ထက် လျော့နည်းသွားလိမ့်မည်။ သင်၏ ကျိုးနွံနာခံမှုသည် အလိုအလျောက် ကြီးထွားသည်ထက် ကြီးထွားလိမ့်မည်ဖြစ်ပြီး သင်သည် ဘုရားသခင်နှင့် အပြည့်အဝ သဟဇာတဖြစ်မှုကို တဖြည်းဖြည်း ရရှိလိမ့်မည်။

သင်တို့သည် ငါနှင့် ဆက်ဆံရမည်ကို စိုးရွံ့ကြသလော။ (မစိုးရွံ့ပါ။) သင်တို့ စိုးရွံ့ကောင်း စိုးရွံ့မည်မဟုတ်သော်လည်း ငါ စိုးရွံ့၏။ မည်သည့်အရာကို ငါ စိုးရွံ့သနည်း။ သင်တို့သည် ဝိညာဉ်ရင့်ကျက်မှု အလွန် နည်းပါးကြပြီး သင်တို့ နားမလည်သည့် သမ္မာတရားများစွာ ရှိကာ ငါ လုပ်ဆောင်ကာ ပြောဆိုသည့် အချို့သော အရာများနှင့် ပတ်သက်၍ သင်တို့၏ ဝိညာဉ်ရင့်ကျက်မှုက အမီလိုက်နိုင်ခြင်း ရှိမရှိဆိုသည်ကို ငါ စဉ်းစားရမည်။ ယင်းတို့ကို ငါတိုက်ရိုက် မပြောနိုင် သို့မဟုတ် မလုပ်ဆောင်နိုင်သော်လည်း ထိုသမ္မာတရားကို ဖြတ်သန်းပြီး တွေ့ကြုံခံစားရန် လုံလောက်သည့် နေရာအပြင် လုံလောက်သည့်အချိန်ကိုလည်း သင်တို့ကို ပေးရမည်။ ထို့နောက်တွင် ငါသည် စောင့်ဆိုင်း၏။ ထိုသမ္မာတရားများကို သင်တို့ နားလည်ရန်၊ တဖြည်းဖြည်း လက်ခံရန်၊ ဝိညာဉ်ရင့်ကျက်မှုတွင် ကြီးထွားရန် သင်တို့ကို ငါ စောင့်ဆိုင်း၏။ ထိုအဆင့်တွင် သင်တို့ထံ ချဉ်းကပ်ရန် နည်းနည်းချင်း ငါ တစ်ဖန် ကြိုးစားသည်။ ထို့နောက် သင်တို့ကို ငါ စောင့်ကြည့်ပြီး ဝိညာဉ်ရင့်ကျက်မှု၌ ကြီးထွားပြီးခြင်း ရှိမရှိဆိုသည်ကို ငါ ကြည့်သည်။ ကြီးထွားပြီးဖြစ်ပါက သင်တို့ထံ နောက်ထပ် အနည်းငယ် ငါ ပြောဆိုသည်။ သင်သည် ဝိညာဉ်ရင့်ကျက်မှု နည်းပါးဆဲဖြစ်ပါက ငါသည် အနည်းငယ်သာ၍ ခပ်ခွာခွာနေသည်။ ငါသည် သင်တို့နှင့် အဘယ်ကြောင့် အနည်းငယ် ခပ်ခွာခွာ နေရမည်နည်း။ ငါသည် သင်တို့နှင့် အလွန်နီးကပ်ပြီး သင့်အပေါ် များစွာ တောင်းဆိုလွန်းပါက မြန်ဆန်လွန်းစွာ၊ အလောတကြီးဖြစ်ခြင်းသည် အလွယ်တကူ အချည်းနှီးဖြစ်သွားပေမည်။ အလောတကြီးဖြစ်ခြင်းက အချည်းနှီးဖြစ်ပါက အကျိုးဆက်များသည် မည်သည့်အရာများ ဖြစ်မည်နည်း။ သင်တို့ ခံနိုင်သည်ထက် သာ၍ အန္တရာယ်များကောင်း များပေမည်။ ယခုတွင် အမှုအရာများ ဤသို့ဖြစ်သည်နှင့်အမျှ ငါတို့သည် ငါတို့၏ ဆက်ဆံမှုတွင် သဘောညီညွတ်မှုနှင့် ကိုက်ညီမှု မရရှိနိုင်သည်သာမက စစ်မှန်သည့် အပေါက်အလမ်းတည့်ခြင်းကိုပင် ငါတို့ မရနိုင်ပေ။ သင်တို့၏ တာဝန်တွင်ပါဝင်သည့် ကိစ္စရပ်များ၏ သွင်ပြင်လက္ခဏာတိုင်းတွင် သင်တို့ကို လမ်းညွှန်ပေးရင်း ငါသည် သင်တို့နှင့် မရမက မကြာခဏ ထိတွေ့ဆက်ဆံပါက သို့မဟုတ် သင်တို့နှင့်အတူ အသက်ရှင်ပါက သင်တို့အတွက် ဗျာများစရာ ဖြစ်မည်။ သင်တို့သည် ထိုသို့သော ကိစ္စတွင် ဆင်းရဲဒုက္ခခံစားရသည်ဟု ခံစားမိပေမည်။ ထိုအရာသည် ငါ သည်းညည်းခံရမည့် တစ်စုံတစ်ရာ ဖြစ်မည်မဟုတ်လော။ ထိုအရာကို သည်းညည်းခံရာတွင် ဆင်းရဲဒုက္ခ ငါ ခံစားရမည်လော။ ငါသည်လည်း ဆင်းရဲဒုက္ခခံစားရပေမည်။ ထိုဆင်းရဲဒုက္ခခံစားခြင်းသည် သင်တို့၏ အကျိုးကျေးဇူးအတွက် ဖြစ်မည်ဆိုပါက၊ သင်တို့၏ တိုးတက်မှုကို ပိုမိုမြန်ဆန်စေနိုင်ပါက အနည်းငယ် ဆင်းရဲဒုက္ခခံစားရသည်ဖြစ်စေ ငါ ဂရုစိုက်မည် မဟုတ်။ ငါသည် တကယ်ကို ပို၍ သည်းခံမည်၊ အနည်းငယ် စကားလျှော့ပြောမည်၊ သည်းခံစိတ် အနည်းငယ်ဖြင့် သင်တို့ကို ပို၍ ညှာတာကာ အနည်းငယ် ပို၍ စောင့်ဆိုင်းမည်ဖြစ်သည်။ ဤသည်မှာ အပန်းကြီးမည် မဟုတ်။ အချိန်မတိုင်မီ အချို့သောအရာများကို သင်တို့ ဆင်းရဲဒုက္ခခံစားရပါက ထိုအရာသည် အတိုင်းအတာတစ်ခုထိ ရလဒ်များ ဖြစ်ထွန်းနိုင်မည်လော။ သမ္မာတရားကို သဘောပေါက်နားလည်နိုင်ပြီး အသိစိတ်နှင့် ဆင်ခြင်တုံတရားနှစ်ခုလုံး ပိုင်ဆိုင်သောသူ၊ မျှတပြီး ယုတ္တိတန်သောသူနှင့် ထို့အပြင် သမ္မာတရားကို အထူးသဖြင့် ချစ်သူ၊ သမ္မာတရားကို မရမနေ လိုက်စားနိုင်သူ၊ ပြီးလျှင် မိမိတို့၏ စိတ်နှလုံးအတွင်းထဲတွင် အလင်းနှင့် အပြုသဘောဆောင်သော အရာများအပေါ် ၎င်းတို့၏ ချစ်ခြင်းနှင့် လိုက်စားခြင်း၌ အလျှော့မပေးသောသူဖြစ်သည့် ထူးခြားသောသူအနည်းငယ်အတွက်သာ ဖြစ်ကောင်းဖြစ်နိုင်သည်။ သမ္မာတရားကို လိုက်စားရာတွင် တက်ကြွပြီး အပြုသဘောဆောင်သော ပေတရုကဲ့သို့သောလူများ၊ ထိုသို့သော လူ့သဘာဝ၊ ထိုသို့သော လိုက်စားမှုနှင့် ထိုသို့သော သဘောပေါက်နားလည်ခြင်းတို့ ရှိသည့် လူများသာ ထိုသို့သော ဆင်းရဲဒုက္ခကို မျှော်မှန်းချိန်ထက်စော၍ ကြုံတွေ့ခံစားနိုင်ပေသည်။ သင်တို့ထဲတွင် ဤစံသတ်မှတ်ချက်များကို ပြည့်မီသူ တစ်ဦးတလေ ရှိသလော။ (မရှိပါ။) ကောင်းပြီ၊ သို့ဆိုလျှင် အချိန်မတန်သေးဘဲ ထိုသို့သော ဆင်းရဲဒုက္ခကို သင်တို့ မကြုံရရန်အလို့ငှာ ငါတို့သည် ခပ်ခွာခွာနေရလိမ့်မည်ဟု ပြောရသည်မှာ ငါ စိတ်မကောင်းပေ။ ထို့ကြောင့် မည်သည့်အချိန်တွင် ထိုအရာကို သင်တို့ ကြုံရလိမ့်မည်နည်း။ သင်တို့သည် ဝိညာဉ်ရင့်ကျက်မှုတစ်ခုခုထိ ကြီးထွားပြီးသည့်အခါ ဘုရားသခင်သည် သင်တို့အတွက် ပတ်ဝန်းကျင်များ၊ လူများ၊ အဖြစ်အပျက်များနှင့် အမှုအရာများကို အလိုအလျောက် စီစဉ်ပေးလိမ့်မည်။ ယင်းမှာ ယောဘနှင့်ကဲ့သို့ပင် ဖြစ်၏။ “သူသည် ဝိညာဉ်ရင့်ကျက်မှု တစ်ခုခုထိ ကြီးထွားခဲ့ချိန်တွင် စာတန်သည် သူ့အပေါ် စွပ်စွဲချက်တစ်ခုဖြင့် ဘုရားသခင် ရှေ့မှောက်သို့ ရောက်လာပြီး ယောဘကို စုံစမ်းရန်၊ စုံစမ်းနှောင့်ယှက်မှုကို ယောဘ ခံစေရန် စာတန်ကို ဘုရားသခင်က အခွင့်ပေးခဲ့ကာ အကျိုးဆက်အနေဖြင့် ယောဘသည် သူ၏ ပိုင်ဆိုင်မှုတစ်ခုလုံးကို လက်လွှတ်ဆုံးရှုံးလိုက်ရသည်။” ဤသည်မှာ သင်တို့နှင့် အလှမ်းဝေးသလော။ မည်မျှဝေးသနည်း။ ဤအရာ၏ တစ်ဖက်သည် သင်တို့၏ လိုက်စားမှုအပေါ် မူတည်၏။ အခြားတစ်ဖက်မှာ ဘုရားအမှုတော်၏ တောင်းဆိုချက်များအပေါ်တွင်လည်းကောင်း၊ သူ၏ အစီအစဉ်တွင် သူ သတ်မှတ်ပြီးဖြစ်သည့် အချိန်ကိုက်မှုအပေါ်တွင်လည်းကောင်း မူတည်ပေသည်။ ယင်းမှာ မည်သည့် အချိန်ကိုက်မှု ဖြစ်သနည်း။ ယင်းမှာ အချိန်ကျလာသည့်အခါ လူတို့သည် သမ္မာတရားအားလုံးနှင့် အခြေခံအားဖြင့် ပြင်ဆင်ခြင်းခံရကာ နားလည်ကြသည်ဟူ၍ ဖြစ်သည်။ သို့တိုင် လူအချို့သည် ဝိညာဉ်ရင့်ကျက်မှုအရ ထိုနေရာသို့ မရောက်သေးပါက မည်သည့်အရာကို လုပ်ဆောင်ရမည်နည်း။ သင့်တော်သည့် အချိန်ရောက်သောအခါတွင် ဘုရားသခင် ဆောင်ရွက်လိမ့်မည်။ သင် ပုန်းကွယ်နိုင်သည်ဟု ထင်သလော။ ဤအဆင့်ကို ခိုးကြောင်ခိုးဝှက် ဖြတ်ကျော်နိုင်သူ မည်သူမျှ မရှိပေ။ ဤအရာကို လူ၏အလုပ်အပေါ် စစ်ဆေးခြင်းဟု ခေါ်ပြီး လူတိုင်း ဖြတ်သန်းရမည်။ မည်သူမျှ စောစီးစွာ မဖြတ်နိုင်သကဲ့သို့ မည်သူမျှလည်း နောက်ကျမကျန်ရစ်နိုင်။ “မည်သူမျှ စောစီးစွာ မဖြတ်နိုင်” ဆိုသည်မှာ လူတစ်ဦး၏ ဝိညာဉ်ရင့်ကျက်မှု မရှိသကဲ့သို့ သမ္မာတရား များစွာကို ၎င်းတို့ မကြားခဲ့ပါက ဘုရားသခင်အား မိမိကို စမ်းသပ်ရန် ထိုလူတောင်းဆိုသည့်အခါ သူ စမ်းသပ်လိမ့်မည် မဟုတ်။ ဤအရာမှ အဘယ်သူမျှ ကင်းလွတ်ခွင့်ရလိမ့်မည် မဟုတ်။ အကြောင်းမှာ ဘုရားသခင်သည် လူတိုင်းကို တန်းတူရည်တူကဲ့သို့ မြင်ပြီး လူတိုင်းကို တန်းတူ အခွင့်အရေးများ ပေးကာ အားလုံးကို အတူတူ သူ ထောက်ပံ့ကာ အမှုပြုသောကြောင့် ဖြစ်လေသည်။ ထို့ကြောင့် ယခုတွင် သင် ပိုင်ဆိုင်သည့် သင်၏ အခြေအနေနှင့် ဝိညာဉ်ရင့်ကျက်မှုအရ ငါ ထိုသို့သော သဘောထားကို ထားရှိခြင်းသည် သင်တို့အဖို့ အကျိုးမပြုသလော။ (ပြုပါသည်။) ယင်းမှာ သင်တို့အတွက် သင့်တော်သည်၊ ယခု သင်တို့ လိုအပ်သည့်အရာသာ ဖြစ်သည်။ သင်တို့သည် နယ်ပယ်အသီးသီးတွင် သင်တို့၏ တာဝန်များကို ပုံမှန် ထမ်းဆောင်နေစဉ်တွင် သင်တို့သည် ထောက်ပံ့မှုနှင့် အကူအညီကို အချိန်မီနှင့် အတိုင်းအတာဖြင့် ရရှိနိုင်ရန်အလို့ငှာ သင်တို့ ပိုင်ဆိုင်ပြီး နားလည်ရန် လိုအပ်သည့် သမ္မာတရားများဖြင့်လည်း အနည်းငယ်မျှ နှောင့်နှေးခြင်းမရှိဘဲ ထောက်ပံ့ခြင်းခံရလေသည်။ ထို့နောက်တွင် သင်တို့၏တာဝန်ကို သင်တို့ ထမ်းဆောင်သည်နှင့်အမျှ ဤသမ္မာတရားများကို သင်တို့ တဖြည်းဖြည်း အစာခြေကာ စုပ်ယူပြီး တွေ့ကြုံလိမ့်မည်ဖြစ်ကာ သမ္မာတရား၏ စည်းမျဉ်းများနှင့် လက်တွေ့လုပ်ဆောင်ခြင်း လမ်းကြောင်းကို ရှာတွေ့ကြလိမ့်မည်။ သင်သည် ဘုရားသခင်၏ အလိုတော်ကို နည်းနည်းချင်း သဘောပေါက်လိမ့်မည်ဖြစ်ကာ ထိုသို့ဖြင့် လူနှင့် ဘုရားသခင်၏ ဆက်ဆံရေးသည် ပြုပြင်ခံရလိမ့်မည်ဖြစ်ပြီး သင်၏ ကဏ္ဍကို လက်ခံကာ သင်၏ တာဝန်တွင် တည်ကြည်ခိုင်မာရန်ဖြစ်သည့် ဖန်ဆင်းခံတစ်ဦး၏ အဆင့်အတန်းကို သင် ယူလိမ့်မည် ဖြစ်သည်။ ဤအရာနောက်တွင် ၎င်းတို့ မသိလိုက်ဘဲနှင့် စမ်းသပ်မှုများနှင့် စစ်ဆေးမှုကို ကြုံရသည့် လူအချို့ ရှိကောင်းရှိနိုင်သည်။ ယင်းသည် မည်သည့်အချိန်တွင် ဖြစ်ပျက်လိမ့်မည်နည်း။ သက်ဆိုင်သည့် စာကြောင်းတစ်ကြောင်းဖြင့် သင်တို့ကို ငါ ပြောမည်။ စမ်းသပ်မှုများသည် စီစဉ်ထားသည့်အတိုင်း ရောက်လာလိမ့်မည်။ ဤသည်မှာ အနည်းငယ် စိတ်ကူးသက်သက် ဖြစ်ကောင်းဖြစ်နိုင်သော်လည်း ဘုရားသခင်အဖို့ ယင်းသည် တကယ်ကို အခြေအနေ၏ အရှိအတိုင်းဖြစ်သည်။ ဘုရားသခင်အနေဖြင့် ဆောင်ရွက်ရန် အချိန်ကျလာသည့်အခါ သင်သည် သင် အစွမ်းရှိသမျှ ကြိုးစားသော်လည်း ပုန်းကွယ်နိုင်လိမ့်မည်မဟုတ်။ ယခုတွင် မည်သည့်အရာကို ငါ လုပ်လိမ့်မည်နည်း။ ငါ၏ ကဏ္ဍကို ငါ ထိန်းသိမ်းမည်၊ ငါ၏ အဆင့်အတန်းကို နေရာယူပြီး ငါ၏ အလုပ်ကို လုပ်ဆောင်ကာ ချုပ်တည်းခြင်း မရှိသကဲ့သို့ တစ်ဟုန်ထိုးရှေ့တက်ခြင်းမရှိသော်လည်း ငါ၏ အမှုကို ပြဋ္ဌာန်းထားသည့် အစီအစဉ်အတိုင်း လုပ်ဆောင်လျက် ငါ၏ အမှုကို ငါ လုပ်ဆောင်မည်ဖြစ်သည်။ သင်တို့၏ ကယ်တင်ခြင်း လမ်းကြောင်းအားလုံး ပွင့်နေသည်။ ငါသည် သင်တို့ကို နှောင့်နှေးစေဖို့မပြောနှင့်၊ ထိုလမ်းကြောင်းတို့ကို ပိတ်မည်မဟုတ်။

တစ်ဦးတလေက စိုးရိမ်မှုဖြင့် “ကိုယ်တော်နောက်သို့ လိုက်လျှောက်ခြင်းအားဖြင့်၊ ကျွန်ုပ်တို့ ကယ်တင်ခံရနိုင်သလော”ဟု မေးသလော။ လူအချို့သည် ဤမေးခွန်းကို စဉ်းစားကောင်း စဉ်းစားဖူးမည် မဟုတ်သော်လည်း ယင်းသည် သံသယရှိခဲ့ခြင်းနှင့် မတူသကဲ့သို့ ဤသံသယသည် တည်ရှိကောင်း တည်ရှိနိုင်သေးသည်။ ထို့ကြောင့် မှန်ကန်သည့် တစ်စုံတစ်ရာကို သင့်အား ငါ ပြောပြမည်။ သင်သည် စိုးရိမ်ရန် မလိုပေ။ သင် မစိုးရိမ်မီ ငါ စိုးရိမ်သင့်၏။ အစိုးရိမ်သင့်ဆုံးသောသူမှာ ငါ ဖြစ်သော်လည်း ငါသည် မည်သည့်အခါတွင်မျှ မစိုးရိမ်ပေ။ ထို့ကြောင့် သင်သည် မည်သည့်အရာနှင့် ပတ်သက်၍ စိုးရိမ်ပူပန်သနည်း။ သင်သည် များစွာ စိုးရိမ်လွန်းနေသည် မဟုတ်လော။ သင် များစွာ စိုးရိမ်လွန်းပြီး ထိုသို့ စိုးရိမ်ရန် မလိုအပ်ပေ။ ငါ တာဝန်ယူရမည့် အရာတစ်ခု မဟုတ်သောကြောင့် ဤကိစ္စနှင့် ပတ်သက်၍ မည်သည့်အခါတွင်မျှ ငါ မစိုးရိမ်ပေ။ ယင်းမှာ ကောင်းသည့်အရာ မဟုတ်လော။ သို့ဆိုလျှင် မည်သူသည် ထိုအရာအတွက် တာဝန်ယူသနည်း။ အချို့က “ကိုယ်တော် ထိုသို့ပြောသည်မှာ အလွန် တာဝန်မဲ့ရာကျသည်။ ကိုယ်တော် တာဝန်မရှိပါက အဘယ်သူ တာဝန်ရှိပါသနည်း”ဟု ဆိုကြသည်။ ငါသည် ထိုသို့သော စိုးရိမ်ပူပန်မှုများ လုံးဝ မရှိသောကြောင့် ငါ တာဝန်ယူရန် မလိုအပ်ပေ။ ငါသည် စိုးရိမ်ကြောင့်ကြမှု မလိုအပ်၊ ဤကိစ္စကို လေ့လာရန် မလိုအပ်ပေ။ “အိုး။ သင်တို့၏ အဆုံးသတ်များနှင့် ခရီးပန်းတိုင်တို့၏ ဝန်ထုပ်ကို ငါ မခံနိုင်ပေ။ ငါ လှမ်းသည့် ခြေလှမ်းတိုင်းနှင့် ငါ ပြောသည့် စကားတိုင်းကို လေ့လာကာ ဆန်းစစ်ရန် ငါ ဂရုစိုက်ရမည်ဖြစ်ပြီး ယင်းတို့၏ ရလဒ်များကို ငါ တွေ့မြင်ပြီးနောက်တွင် ပြုမူဆောင်ရွက်ရမည်”ဟု ဆိုလျက် စိုးရိမ်မည်ဆိုပါက ယင်းသည် ငါ၏ တာဝန်ပျက်ကွက်မှု ဖြစ်ပေမည်။ သို့တိုင် ငါသည် အမှန်ကို လုံးဝ မစိုးရိမ်။ အမှုအရာတစ်ခုသည် မည်သည့်အရာ ဖြစ်လာနိုင်သည်ကို ငါ လုံးဝ မလေ့လာပေ။ ဤသည်မှာ အဘယ်ကြောင့်နည်း။ အချို့က “ကိုယ်တော်သည် ဤကိစ္စရပ်ကို ရိပ်စားမိပြီးဖြစ်သည်”ဟု ဆိုကြသည်။ မဟုတ်ပေ။ ယေဘုယျအားဖြင့် တစ်စုံတစ်ရာကို သုတေသနပြုပြီး စိစစ်ခြင်းကို ခံစေပြီးနောက်တွင်သာ ထိုအရာကို ရိပ်စားမိပြီးဖြစ်သည်ဟု ပြော၍ရနိုင်ပေသည်။ သို့သော် ငါသည် ပင်ကိုအားဖြင့် ထိုသို့သောအရာများကို မည်သည့်အခါမျှ မစူးစမ်းပေ။ ထိုအရာများသည် ငါ၏ အတွေး၌ မတည်ရှိပေ။ အမှုအရာများကို မလေ့လာခြင်းက အလွန်ကောင်းမွန်သည့် ရလဒ်တစ်ခုဖြစ်ပေမည်။ ထို့ကြောင့် ဤအရာကို မည်သို့လုပ်ဆောင်ရမည်ကို သင်တို့ သင်ယူသင့်သည် မဟုတ်လော။ အချို့က “ကိုယ်တော်သည် အမှုအရာများကို ပင်ကိုအားဖြင့် မလေ့လာပါ။ ယင်းကို လုပ်ဆောင်ရန် ကျွန်ုပ်တို့သည် အဘယ်သို့ သင်ယူရမည်နည်း။ ယင်းသည် ကျွန်ုပ်တို့ သင်ယူနိုင်သည့် အရာတစ်ခု မဟုတ်ပါ”ဟု ဆိုကောင်းဆိုနိုင်သည်။ ဤအရာတွင် မိတ်သဟာယ အနည်းငယ်ပြုရန် လိုအပ်သည့် အရာတစ်ခု ရှိသည်။ ဘုရားသခင်၏ လူ့ဇာတိခံယူခြင်း၊ လူ့ဇာတိဖြင့် သူ၏ ဖြစ်ထွန်းမှု၊ သူ၏ လူဖြစ်လာခြင်းတို့ဖြစ်သည်။ ဤလူမည်သို့ဖြစ်တည်လာသည် ဟူသည်မှာ လေ့လာရန် မလိုအပ်သည့်ဖြစ်စဉ်တစ်ခု အတိအကျဖြစ်လေသည်။ ရိုးရှင်းစွာ ပြောရလျှင် ဘုရားသခင်သည် လူသားတစ်ဦး ဖြစ်လာပေပြီ။ ဤလူသားခန္ဓာကိုယ်၌ ဘုရားသခင် လုပ်ဆောင်သည့်အရာနှင့် သူ ထင်ရှားပုံတို့တွင် နက်နဲမှုတစ်ခု ရှိသလော။ (ရှိပါသည်။) ဤကိစ္စရပ်က သုတေသနပြုရန် လိုအပ်သလော။ သုတေသနပြုရန် မလိုအပ်သော်လည်း ယင်း၏ သမ္မာတရားကို သင်တို့ ရှာဖွေရမည်။ ယင်း၏ သမ္မာတရားမှာ အဘယ်နည်း။ ထိုအရာကို သင်တို့ ရိပ်စားနိုင်သလော။ လူတစ်ဦး၏ အနှစ်သာရ၊ အဆင့်အတန်းနှင့် ၎င်းတို့၏ အထူးတာဝန်များသည် တစ်ခုတည်းဖြစ်သွား၏။ ၎င်းတို့၏ အထူးတာဝန်သည် ၎င်းတို့၏ အနှစ်သာရ၊ ၎င်းတို့၏ ပင်ကိုစရိုက်၊ ၎င်းတို့ အသက်ရှင်နေထိုင်သည့်အရာ၊ ၎င်းတို့ ထုတ်ဖော်သည့်အရာ၊ ၎င်းတို့ လုပ်ဆောင်ရန် လိုလားနေသည့်အရာနှင့် ၎င်းတို့ကို ပြည့်စေသည့်အရာဖြစ်သည်။ ယင်းမှာ ၎င်းတို့၏ အနှစ်သာရအပြင် ၎င်းတို့၏ ပင်ကိုစရိုက်နှင့် တာဝန်လည်း ဖြစ်သည်။ ထိုအရာအားလုံးသည် စုစည်းမှုတစ်ခုကို ဖြစ်စေနိုင်သည်။ ဤအရာက သင့်ကို မည်သည့်အရာ ပြောပြသနည်း။ သင်တို့ မြင်နိုင်သင့်သည့် အချက်တစ်ချက် ဤနေရာတွင် ရှိ၏။ ယင်းမှာ ဘုရားသခင်၏ လူ့ဇာတိခံခြင်းနှင့်ဆိုင်သည့် ကိစ္စရပ်သည် မငြင်းနိုင်သည့်အရာ ဖြစ်သည်ဟူ၍ ဖြစ်၏။ ဘုရားသခင်သည် အလွန်များသည့် သမ္မာတရားများကို ဖော်ပြပြီး ထိုသမ္မာတရားကို လူက ဖတ်လေ၊ နားလည်လေ ဖြစ်သည်။ ထိုသမ္မာတရားများ ၎င်းတို့ ဖတ်လေ၊ ယင်းတို့ကို သမ္မာတရားအဖြစ် ၎င်းတို့ ခံစားရလေ ဖြစ်သည်။ ပြီးလျှင် ထိုသမ္မာတရားများကို ၎င်းတို့ တွေ့ကြုံပြီး လက်တွေ့လုပ်ဆောင်လေ၊ ၎င်းတို့၏ စိတ်နှလုံးများက တိုး၍ တောက်ပလေဖြစ်ပြီး ဤအရာဖြစ်ပျက်သည်နှင့်အမျှ ဘုရားသခင်နှင့် ၎င်းတို့၏ ဆက်ဆံရေးသည်လည်း တိုး၍ ပုံမှန်ဖြစ်လေ ဖြစ်သည်။ ဤအရာကို သုတေသနပြုရန် အမှန်တကယ် လိုအပ်သလော။ သင်ကြိုက်သည့်အတိုင်းသာ သုတေသနပြုလော့။ သုတေသနပြုခြင်းမှတစ်ဆင့် သမ္မာတရားက မည်သည့်အရာအကြောင်းဖြစ်သည်ကို သင် နားလည်လိမ့်မည် မဟုတ်။ သမ္မာတရားကို သိနားလည်ခြင်းသည် အတွေ့အကြုံအပေါ်တွင် တည်မှီ၏။ အကြင်သူသည် အတွေ့အကြုံ သာ၍ ရရှိသည်နှင့်အမျှ သမ္မာတရားက မည်သည့်အရာအကြောင်းဖြစ်သည်ကို အလိုအလျောက် နားလည်ပြီး သမ္မာတရားကို နားလည်ပြီးနောက်တွင် ဘုရားသခင်နှင့်ဆိုင်သည့် အသိပညာကို ၎င်းတို့ အလိုအလျောက် ရှိလာကြသည်။ ဤသည်မှာ ဘုရားသခင်၏ အမှုနှင့်ဆိုင်သည့် အသိပညာကို ရရှိခြင်းသည် သမ္မာတရား သိနားလည်မှုအပေါ် တည်မှီသည်ဟု ငါ ပြောရသည့် အကြောင်းရင်း ဖြစ်သည်။ အဓိပ္ပာယ်မဲ့သည့် လူအချို့သည် သမ္မာတရားကို မချစ်ကြသကဲ့သို့ လုံးဝ လက်တွေ့မလုပ်ဆောင်ကြချေ။ ပြီးလျှင် ဘုရားသခင်ကို ၎င်းတို့ ယုံကြည်လာသည့်အချိန်မှစ၍ ၎င်းတို့သည် သူ့ကို လေ့လာနေခဲ့ကြပြီး ဖြစ်သည်။ ၎င်းတို့ တတ်နိုင်သမျှ လေ့လာသည့်တိုင် ဤနည်းဖြင့် ဘုရားသခင်နှင့်ဆိုင်သည့် အသိပညာကို ၎င်းတို့ ရရှိနိုင်သလော။ မဖြစ်နိုင်သည့်အရာ တစ်ခု ဖြစ်သည်။ ဘာသာရေးလောကသည် ဘုရားသခင်ကို ထောင်စုနှစ်ချီ လေ့လာနေခဲ့ပြီး လူတစ်ဦးမျှပင် သူ့ကို အမှန်တကယ် မသိကြလေပြီ။ ၎င်းတို့သည် သူ့ကို နှစ်ချီ ယုံကြည်ပြီး အဆုံးတွင် ၎င်းတို့ ပြောနိုင်သမျှမှာ “ဘုရားသခင်၏ တည်ရှိခြင်းကို ကျွန်ုပ် နက်နက်နဲနဲ ယုံကြည်သည်” ဟူ၍သာ ဖြစ်သည်။ ထိုစကားများသည် ဘုရားသခင်ကို သိသောသူတစ်ဦး၏ စကားများဖြစ်သလော။ သင်သည် ယခုတွင် ဘုရားသခင်ကို လေ့လာနေဆဲ ဖြစ်သလော။ သူ့ကို နှစ်ပေါင်းမည်မျှ သင် လေ့လာနေပြီး ဖြစ်သနည်း။ သင်၏ လေ့လာမှုသည် ရလဒ်များတစ်ခုတလေ ဖြစ်ထွန်းပြီလော။ သင့်ကို ငါ ပြော၏။ လူ့ဇာတိခံ ဘုရားသခင်သည် သူ အဘယ်သူဖြစ်သည်ကို မည်သည့်အခါတွင်မျှ သုတေသန မပြုသကဲ့သို့ သူ့အထဲတွင် အခြားသော အသံမရှိဘဲ တစ်ခုတည်းသာ ရှိ၏။ ထိုအရာကို လူက မြင်သည်နှင့်အမျှ သူ တွေးသမျှ၊ အသက်ရှင်နေထိုင်ပြီး လုပ်ဆောင်သမျှသည် ပုဂ္ဂိုလ်တစ်ဦးတည်း၏ အတွေးနှင့် လုပ်ဆောင်ချက်ဖြစ်ပြီး သူသည်လည်း ပြုမူဆောင်ရွက်ပြီး စဉ်းစားသည့် လူတစ်ဦးအဖြစ် မိမိကိုယ်ကို ခံစား၏။ ဤနေရာတွင် မည်သည့်အရာ ဖြစ်ပျက်နေသနည်း။ သူ့အထဲတွင် အသက်တစ်ခုတည်းသာရှိပြီး အခြားအသက်မရှိပေ။ ထို့ကြောင့် ဤအသက်၏ အနှစ်သာရမှာ အဘယ်နည်း။ သာမန်လူတစ်ဦး၏ အသက်သာဖြစ်ဖို့ တွေးထင်လျက် အကြင်သူသည် ထိုအရာကို အပြင်ပန်းမှ ရိပ်စားမိနိုင်မည် မဟုတ်သော်လည်း သူ၏ အထူးတာဝန်နှင့် သူ လုပ်ဆောင်သည့် အမှု၏ အနှစ်သာရအရ ကြည့်သည့်အခါ သူ့အပေါ်တွင် ဘုရားသခင်၏ အရိပ်ရှိသည်မှာ အဘယ်သို့ ဖြစ်ရသနည်း။ ဤသည်မှာ နားလည်ထိုက်ပေသည်။ ဘုရားသခင်၏ အရိပ်နှင့် ဘုရားအနှစ်သာရ၏ ထုတ်ဖော်ခြင်းများရှိသည့် ဤဇာတိခန္ဓာသည် မည်သူအတိအကျဖြစ်သည်ဆိုသည်မှာ ရှာဖွေထိုက်ပြီး နက်နဲသည့် စုံစမ်းစစ်ဆေးမှု ပြုထိုက်ပေသည်။ သို့ဆိုလျှင် ဤဇာတိခန္ဓာက သူသည် အဘယ်ကြောင့် ထိုသို့သော လူတစ်ဦးဖြစ်သည်၊ သို့မဟုတ် အနှစ်သာရအားဖြင့် သူ မည်သူဖြစ်သည်ဆိုသည်ကို မသိသည်မှာ ပုံမှန်ဖြစ်သလော။ ပုံမှန် ဖြစ်လွန်းခြင်းသာ ဖြစ်၏။ သဘာဝလွန် မဟုတ်ပေ။ အချို့က “သဘာဝလွန် မဟုတ်ပါသလား။ ယင်းမှာ ဘုရားသခင်နှင့် မတူပါ။ ဘုရားသခင်သည် သဘာဝလွန် ဖြစ်သင့်ပါသည်”ဟု ဆိုလိမ့်မည်။ ဤ“ဖြစ်သင့်သည်” ဆိုသည်မှာ မည်သည့်နေရာမှ လာသနည်း။ လူတို့၏ အယူအဆများနှင့် စိတ်ကူးများမှ လာ၏။ အမှန်တွင် လူတို့သိသည့်၊ လူတို့ စွဲမှတ်ချက်တစ်ခုရှိသည့် ဘုရားသခင်၏ ပထမဦးဆုံး လုပ်ဆောင်ချက်၊ ပထမဦးဆုံး အပြုအမူမှာ မည်သည့်အရာ ဖြစ်သနည်း။ အစအဦးတွင် ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းကို ဖန်ဆင်းခဲ့ပြီး ခြောက်ရက်မြောက်နေ့တွင် သူသည် ရွှံ့စေးအချို့ကို ယူကာ ထိုအရာမှ လူတစ်ဦးကို ဖန်ဆင်းကာ အာဒံဟု သူ အမည်ပေးခဲ့သည်။ ထို့နောက်တွင် သူသည် အာဒံကို အိပ်မောကျစေကာ အာဒံ၏ခန္ဓာကိုယ်မှ နံရိုးတစ်ချောင်း ယူခဲ့သည်၊ ယင်းကို နောက်ထပ်လူတစ်ဦးဖြစ်သည့် ဧဝအဖြစ် သူ ဖန်ဆင်းခဲ့သည်။ ဘုရားသခင်၏ လုပ်ဆောင်ချက်များ၊ အပြုအမူများနှင့်ဆိုင်သည့် ဤအစီအစဉ်တစ်ခုလုံးကို ကြည့်သည့်အခါ အထူးသဖြင့် ပုံရိပ်အစုံ ဖြစ်သည် မဟုတ်လော။ လုပ်ဆောင်ချက်တစ်ခုစီတိုင်းသည် အလွန် စစ်မှန်၏၊ ယင်းသည် လူတို့၏ စိတ်ကူးများနှင့် အယူအဆများ၏ ဘုရားသခင်နှင့် မတူညီပေ။ သဘာဝလွန်နှင့်ဆိုင်သည့် လူ၏ စိတ်ကူးများကို ကျော်လွန်သည်။ ထို့ကြောင့် ယခုတွင် လူတို့သည် လူ့ဇာတိခံ ဘုရားသခင်နှင့် ထိတွေ့ဆက်ဆံလာကြပြီး သူ ပြောဆိုသည့် စကားများကို ကြားကာ သူ လုပ်ဆောင်သမျှကို မြင်ပြီးနောက် ထိုအရာများကို အစအဦး၌ လူကို ဖန်ဆင်းခဲ့ချိန် ဘုရားသခင်၏ တကယ့် လုပ်ဆောင်ချက်များ၊ အပြုအမူများနှင့် ယှဉ်ကြည့်လိုက်သည့်အခါ ခြားနားချက်များ ရှိသလော။ ကွာဟချက်တစ်ခု ရှိသလော။ ရှိကောင်းရှိနိုင်သည်၊ အဘယ့်ကြောင့်ဆိုသော် သင်သည် ထိုလုပ်ဆောင်ချက်များကို လုံးဝ မမြင်ဖူးသောကြောင့် ဖြစ်သည်။ သို့ရာတွင် ထိုအရာကို လက်တွေ့ကျကျ ကြည့်လျှင် အစအဦး၌ ဘုရား မိန့်မြွက်ချက်များ၏ နည်းဟန်နှင့် အရင်းအမြစ်တို့ကို ယခု သူ စကားပြောခြင်း၏ နည်းဟန်နှင့် အရင်းအမြစ်တို့နှင့် နှိုင်းယှဉ်သည့်အခါ အခြေခံကျသော ကွာဟချက်မရှိပေ။ “အခြေခံကျသော”ဟု အဘယ်ကြောင့် ငါ ပြောသနည်း။ “အခြေခံကျသော” ဟူသည့် စကားလုံးတွင် ယင်း၏ အဓိပ္ပာယ်ရှိ၏။ ဤနေရာတွင် “အခြေခံကျသော” ဟူသည်မှာ မည်သည့်အရာကို ဆိုလိုသနည်း။ ယင်းမှာ လူ၏ စိတ်နှလုံးတွင် ဘုရားသခင် လုပ်ဆောင်သည်ဟု လူကတွေးထင်သည့် စစ်မှန်သော အရာများနှင့် သူ ပြောဆိုသည်ဟု လူကတွေးထင်သည့် နည်းဟန်အတွက် သဘာဝလွန် အရိပ်လက္ခဏာနှင့်ဆိုင်သည့် တစ်စုံတစ်ရာ ရှိနေသေးပြီး ယခု လူက မြင်ကာ ကြားရသည့် ဘုရားစကား၏ ဟန်ပန်၊ နည်းစနစ်နှင့် လေသံတို့မှာမူ အတော် လက်တွေ့ကျသည်၊ သဘာဝလွန် အရိပ်လက္ခဏာတစ်ခု မရှိသကဲ့သို့ လူ၏ စိတ်ကူးများအတွက် နေရာမရှိဘဲ ဖမ်းဆုပ်ကာ တွေ့မြင်၍ရနိုင်သည်ဟု ဆိုလိုပေသည်။ ဤအရာနှစ်ခုကြားတွင် ကွာခြားမှုတစ်ခုရှိပြီး ထိုကွာခြားမှုသည် သင်တို့၏ ရှုထောင့်အမြင်မှ နောက်ဆုံးတွင် အခြေခံအားဖြင့် တစ်ထေရာတည်း ဖြစ်သည်။ ယင်းမှာ ထို “အခြေခံကျသော” ဟူသည့်အရာ လာသည့်နေရာ ဖြစ်သည်။

ယနေ့ သင်တို့အား ဤအမှန်ကန်ဆုံး၊ စိတ်ရင်းအတိုင်း အဖြစ်ဆုံးသော စကားများကို မိတ်သဟာယပြုပေးရန် လိုအပ်သလော။ (လိုအပ်ပါသည်။) ထိုသို့သော အရာများကို အဘယ်ကြောင့် ပြောဆိုသနည်း။ လူများစွာက လူ့ဇာတိခံ ဘုရားသခင်၏ ဤကိစ္စရပ်များသည် အတော် နက်နဲသော၊ နားမလည်နိုင်သောအရာအဖြစ် စဉ်ဆက်မပြတ် ခံစားကြပြီးဖြစ်ကာ ယင်းတို့ကို လေ့လာရန် အမြဲ ဆန္ဒရှိကြသည်။ ဤအရာများကို လေ့လာခြင်းသည် ဘုရားသခင်နှင့် သင်၏ ဆက်ဆံရေးကို ဝင်ရောက်နှောင့်ယှက်၏။ ဘုရားသခင်ကို သင် အမြဲ လေ့လာနေပါက သမ္မာတရားထဲသို့ ဝင်ရောက်နိုင်သေးသလော။ သင်သည် သူ့ကို အမြဲ လေ့လာနေပါက သူ၏ နှုတ်ကပတ်တော်များကို သမ္မာတရားအဖြစ် သဘောထားလိမ့်မည် မဟုတ်သကဲ့သို့ သူနှင့် သင်၏ ဆက်ဆံရေးသည် လွဲချော်နေကာ စံသွေပြီး မူမှန်လိမ့်မည် မဟုတ်။ သို့ဆိုလျှင် သင်၏ ဆက်ဆံရေးကို တိုး၍ ပုံမှန်ဖြစ်စေရန် သင် မည်သို့ ပြုလုပ်နိုင်သနည်း။ သူ၏ ဤဇာတိခန္ဓာအပါအဝင် သူ လုပ်ဆောင်သမျှကို ပုံမှန်အဖြစ် သဘောထားခြင်းနှင့် သင်၏ စိတ်နှလုံးတွင် သူ့ကို လက်ခံရန် နည်းနည်းချင်း ကြိုးစားခြင်းအားဖြင့် ဖြစ်သည်။ သူ၏ စကား‌ပြောသည့် နည်းဟန်နှင့် လေသံအပြင် သူ၏ ပုံပန်းအသွင်အပြင်ပင်၊ သူ၏ပုံစံဟူသည့် သွင်ပြင်လက္ခဏာတိုင်းတွင် သူ့ကို လက်ခံလော့။ ဤအရာကို သင် လက်ခံရမည်။ သင် လက်မခံဘဲ ဤအရာ လေ့လာပြီး ထိုအရာကို လေ့လာလျက် သူ့ကို အမြဲ လေ့လာပါက အဆုံးတွင် ယင်း၏ အဆိုးဆုံးသောအရာကို ရရှိကာ ဆုံးရှုံးမှု ခံစားသည့်သူမှာ သင် ဖြစ်လိမ့်မည်။ ဘုရားသခင် ယူဆောင်လာသည့် ဤအမှန်တရားသည် ပြောင်းလဲလိမ့်မည် မဟုတ်။ ဘုရားသခင်သည် ခေတ်သစ်တစ်ခုကို အစပျိုးပြီးဖြစ်ကာ ထိုခေတ်နှင့် သက်ဆိုင်သမျှကို သူ လွှမ်းမိုးပြီး ဦးဆောင်လိမ့်မည်။ ဤအမှန်တရားသည် ပြောင်းလဲလိမ့်မည် မဟုတ်။ ထို့ကြောင့် ဤကိစ္စရပ်တွင် လူတစ်ဦးသည် မည်သည့် ရွေးချယ်မှုကို ပြုလုပ်သင့်သနည်း။ သူ့ကို လေ့လာရန်မဟုတ်ဘဲ သူ့ကို လက်ခံကာ သိကျွမ်းရန်နှင့် ဘုရားသခင်နှင့် ၎င်းတို့၏ ဆက်ဆံရေးကို မရပ်မနား ပြုပြင်ကာ မိမိတို့ကိုယ်ကို “ငါသည် အဖန်ဆင်းခံတစ်ဦးဖြစ်ပြီး ဖောက်ပြန်ပျက်စီးသော လူသားမျိုးနွယ်ထဲမှ ဖြစ်သည်။ ဘုရားသခင်သည် အပေါ်ယံအားဖြင့် သာမန်လူတစ်ဦး ဖြစ်သော်လည်း သူ၏ အတွင်းရှိ အနှစ်သာရသည် ဘုရားသခင်နှင့် သက်ဆိုင်သည်။ သူ ဘုရားသခင် ဖြစ်သည်ဆိုသည့်အချက်မှာ ငြင်းမရနိုင်ပါ။ အပြင်ပန်းအားဖြင့် သူ လုပ်ဆောင်သည့်အရာတိုင်း၊ သူပြောသမျှအရာတိုင်းနှင့် ပြုမူဆောင်ရွက်ပုံတိုင်းသည် ငါ့လေ့လာမှု၏ ပိုင်နက်တွင် မရှိပါ။ ဤသည်မှာ ငါ ရှိသင့်သည့် ဆင်ခြင်တုံတရားဖြစ်ပြီး ငါ ယူသင့်သည့် နေရာ ဖြစ်သည်”ဟု တစ်ချိန်လုံး မိမိကိုယ်ကို သတိပေးရန် ဖြစ်သည်။ ဤအရာများနှင့် ပတ်သက်၍ သင်တို့သည် သိနားလည်မှုနှင့် ရှင်းလင်းမှု ရှိကောင်းရှိနိုင်ပြီး ငါသည် သင်တို့အား ပေးသိမည်မဟုတ်သည့် တစ်စုံတစ်ရာကို ဖုံးကွယ်နေခဲ့သည့်အလား ထိုအရာများနှင့်ပတ်သက်၍ သင်တို့ အမြဲ ဇဝေဇဝါဖြစ်ခြင်း မရှိနိုင်ရန်အလို့ငှာ ယနေ့တွင် ငါသည် ငါ၏အကြောင်း အနည်းငယ် သင်တို့ကို ပြောပြီးဖြစ်သည်။ အမှန်တွင် သင်တို့ကို မပြောပြနိုင်သည့် လျှို့ဝှက်ချက်များ ငါ့မှာ မရှိ။ ဤသည်မှာ ငါ တွေးသည့်အရာဖြစ်ပြီး လုပ်ဆောင်သည့်ပုံစံ ဖြစ်သည်။ ထိုအရာတွင် စိတ်ကူးသက်သက်ဖြစ်သည့်အရာ တစ်ခုမျှမရှိသကဲ့သို့ နက်နဲသည့်အရာ တစ်ခုမျှမရှိပေ။ သင်တို့မြင်သည့် ငါနှင့်သက်ဆိုင်သည့်အရာမှာ ထိုသို့ဖြစ်ပြီး မျက်ကွယ်၌ရှိပြီး သင်တို့ မမြင်နိုင်သည့် ငါနှင့်သက်ဆိုင်သော အရာမှာလည်း ထိုသို့ဖြစ်သည်။ ဤသည်မှာ အမှန်တကယ် ဖြစ်သည့်ပုံဖြစ်သည်။ သို့တိုင် သင်တို့ နားလည်ရမည့် အရာတစ်ခု ရှိသည်။ သင့်ရှေ့တွင် မည်သည့် အမှန်တရားများနှင့် အပြင်ပန်း ဖြစ်ရပ်များကို သင် မြင်သည်ဖြစ်စေ သမ္မာတရားကို သင် နားမလည်ပါက ထိုဖြစ်ရပ်များကို သမ္မာတရားနှင့် အမှန်တရားအဖြစ် သင် သဘောထားမိလိမ့်မည်ဖြစ်ပြီး သမ္မာတရားကို သင် အမှန်နားလည်ပါက ထိုဖြစ်ရပ်များနှင့် အပြင်ပန်းအရာများမှတစ်ဆင့် အနှစ်သာရနှင့် သမ္မာတရားကို သင် သိရှိလာလိမ့်မည်ဖြစ်သောကြောင့် ဘုရားသခင်နှင့် သင်၏ ဆက်ဆံရေးသည် တိုး၍ ပုံမှန်ဖြစ်လိမ့်မည်။ သင့်အတွက်မူ ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့သည် မည်သည့်အခါတွင်မျှ ပြောင်းလဲလိမ့်မည် မဟုတ်။ သူသည် ဖန်ဆင်းရှင်၊ အရာခပ်သိမ်းအပေါ် အချုပ်အခြာအာဏာရှိသည့်သူ ဖြစ်သည်။ ဤသည်မှာ ပုံသေဖြစ်၏။ သင်သည် အဖန်ဆင်းခံတစ်ဦးဖြစ်ပြီး ဘုရားသခင်၏ လူ့ဇာတိ သွင်ပြင်ကို သင်အမြဲ လေ့လာပါက သင် ဒုက္ခရောက်ပေပြီ။ ဘုရားသခင်နှင့် သင်၏ ဆက်ဆံရေးသည် ရှိတော့မည်မဟုတ်၊ ဆိုလိုသည်မှာ ဖန်ဆင်းခံတစ်ဦးအနေဖြင့် ဖန်ဆင်းရှင်နှင့် သင်၏ ဆက်နွှယ်မှုသည် ရှိတော့မည် မဟုတ်ပေ။ ဤအရာ၏ အကျိုးဆက်များနှင့် ပတ်သက်၍ အသေးစိတ် ဖော်ပြရှင်းလင်းရန် မလိုအပ်ပေ။ ယင်းတို့သည် အလွန်ပင် ဆိုးရွားလေ၏။ မည်သည့်အရာမဆိုသည် အကျိုးဆက်တစ်ခုအဖြစ် ဖြစ်လာနိုင်သည်။ မည်သည့်အရာမဆို ဖြစ်ပျက်နိုင်သည်။ ဤဆက်ဆံရေးမရှိဘဲ ငါတို့ကြားတွင် ပြောလောက်စရာ ဆက်ဆံပြောဆိုခြင်း မရှိပေ။ ထိုသို့ပြောသည်မှာ ရှင်းလင်းသလော။ ငါတို့အနေဖြင့် ငါတို့၏ ရင်းနှီးသည့် ဆက်ဆံရေးများကို ထိန်းသိမ်းရမည်ဆိုပါက၊ ငါတို့၏ ဆက်နွှယ်မှုကို ထိန်းသိမ်းရမည်ဆိုပါက လူ၏ ပင်ကိုလက္ခဏာသည် မည်သည့်အရာ ဖြစ်သင့်သနည်း။ (ဖန်ဆင်းခံတစ်ဦး၏ ပင်ကိုလက္ခဏာ ဖြစ်သင့်ပါသည်။) ထာဝစဉ် ဖန်ဆင်းခံတစ်ဦး၏ ပင်ကိုလက္ခဏာ ဖြစ်သင့်၏။ ယင်းမှာ ငါတို့ ပေါင်းဖော်နိုင်သည့် တစ်ခုတည်းသော နည်းလမ်း၊ စစ်မှန်သည့် ဆက်ဆံရေး တည်ရှိနိုင်သည့် တစ်ခုတည်းသော နည်းလမ်း ဖြစ်သည်။ သင်သည် ဖန်ဆင်းခံတစ်ဦးဖြစ်ကြောင်း ဝန်မခံပါက ငါတို့သည် လုံးဝ ဆက်နွှယ်မှု မရှိကြပေ။ ငါသည် သင်နှင့် ထိတွေ့ဆက်ဆံမည်မဟုတ်သကဲ့သို့ သင် မည်သူဖြစ်သည်ကို သိရှိရန် ဆန္ဒရှိလိမ့်မည် မဟုတ်။ ငါတို့တွင် ပတ်သက်စရာ အကြောင်းမရှိ။ ငါသည် သင့်ကို ဝင်စွက်ဖက်မည် မဟုတ်။ သင် အလိုရှိသည့်အတိုင်း အသက်ရှင်လော့။ ငါနှင့် မည်သို့မျှ မသက်ဆိုင်။ သင်သည် ငါ့ကို လေ့လာရန် သို့မဟုတ် ရှုတ်ချရန် မလိုပေ။ ငါ၏ ပင်ကိုလက္ခဏာ၊ အဆင့်အတန်းနှင့် ငါ လုပ်ဆောင်သမျှတို့သည် သာမန်လူတစ်ဦးဖြစ်သည့် သင် ရှုတ်ချ၍ရသည့်၊ သို့မဟုတ် ကောက်ချက်ဆွဲ၍ရသည့် အရာများ မဟုတ်ပေ။ ဤအရာအားလုံးကို တရားစီရင်သောသူမှာ လူမဟုတ်ဘဲ ဘုရားသခင် ဖြစ်၏။ ထိုသို့ပြောသည်မှာ ရှင်းလင်းသလော။ ယင်းသည် သမ္မာတရား မဟုတ်လော။ (ဟုတ်ပါသည်။) ထို့ကြောင့် ဤနေရာတွင် လူတို့ သိနားလည်သင့်သည့် သမ္မာတရားမှာ အဘယ်နည်း။ မည်သည့် အခြေခံအကြောင်းရင်းအပေါ်၊ မည်သည့် အခြေခံအုတ်မြစ်အပေါ်တွင် လူတစ်ဦးသည် ဘုရားသခင်နှင့် ပုံမှန် ဆက်ဆံရေးတစ်ခု ရှိနိုင်သနည်း။ ၎င်းသည် ဖန်ဆင်းခံတစ်ဦးဖြစ်သည်ဆိုသည်ကို သိရှိရမည်။ သင်သည် ဖန်ဆင်းခံတစ်ဦးဖြစ်သည်ဟု သင် အသိအမှတ်ပြုပြီး ထိုအခြေခံအုတ်မြစ် ရှိပါက သင် ရှေ့ဆက်တိုးတက်သည်နှင့်အမျှ သင် လမ်းမလွဲသည့် ကိစ္စရပ်များစွာ ရှိလိမ့်မည်။ သို့ရာတွင် သင်သည် သူ့ကို အမြဲ လေ့လာရန် ဆန္ဒရှိပြီး ဆက်နွှယ်မှုကို ဖန်ဆင်းခံတစ်ဦး၏ ရှုထောင့်အမြင်မှ မချဉ်းကပ်ပါက အကျိုးဆက်များက ဒုက္ခပေးလိမ့်မည်၊ ချင့်ချိန်စဉ်းစားရန် အလွန်ဆိုးရွားလိမ့်မည်။ ဤအရာကို သင် နားလည်သည်၊ ဟုတ်သလော။

အချို့က၊ “ကျွန်ုပ် ဖန်ဆင်းခံတစ်ဦးဖြစ်သည်ကို ကျွန်ုပ် အသိအမှတ်မပြုပါက ကျွန်ုပ်တို့သည် အချင်းချင်း ပတ်သက်မှု မရှိသလော။ ကျွန်ုပ်တို့ အချင်းချင်း မသိကြသလော။ ထိုအဆင့်ရှိသည့် ဆက်ဆံရေးတစ်ခု မရှိဘဲနှင့် ကျွန်ုပ်တို့သည် အပေါင်းအသင်းများ၊ မိတ်ဆွေများ၊ ဆွေမျိုးများ ဖြစ်နိုင်သည်၊ ဟုတ်ပါသလော”ဟု ဆိုကြသည်။ မဟုတ်ပေ။ ငါသည် “အပေါင်းအသင်းများ”မရှိ၊ မိတ်ဆွေများ မရှိသကဲ့သို့ ဧကန်မုချ ထိုသို့သော ဆွေမျိုးများ မရှိပေ။ တစ်စုံတစ်ဦးက “သို့ဆိုလျှင် ကိုယ်တော်၏ စစ်မှန်သည့် ဆွေမျိုးများ မည်သူများဖြစ်သနည်း။ သူတို့သည် ကိုယ်တော်၏ မိသားစုဖြစ်ကြသလော”ဟု မေးသည်။ မဟုတ်ပေ။ ငါသည် ဆွေမျိုးများ မရှိသကဲ့သို့ သေဖော်သေဖက် ရောင်းရင်းများလည်း မရှိပေ။ ငါသည် လက်အောက်ငယ်သားများ မရှိသကဲ့သို့ အခြွေအရံများ မရှိ။ ဖန်ဆင်းရှင်အတွက် သူနှင့် ဆက်နွှယ်မှုရှိသည့် တစ်ခုတည်းသောအရာမှာ ဖန်ဆင်းခံများသာ ဖြစ်သည်။ ဖန်ဆင်းခံထားသည့် လူသားမျိုးနွယ်အားလုံးအတွက်၊ ဖန်ဆင်းခံများအားလုံးအတွက်၊ ဘုရားသခင်သည် ပင်ကိုလက္ခဏာတစ်ခုသာရှိသည်။ ဖန်ဆင်းခြင်း သခင်တည်းဟူသော ပင်ကိုလက္ခဏာ ဖြစ်၏။ ယင်းမှာ တစ်ခုတည်းသော ဆက်နွှယ်မှု ဖြစ်သည်။ တစ်စုံတစ်ဦးက “ကျွန်ုပ်တို့သည် အတော်ကောင်းမွန်သည့် ဆက်ဆံရေးတစ်ခုရှိသည်။ ကျွန်ုပ်တို့သည် မိတ်ဆွေများ မဖြစ်နိုင်သလော။ ကျွန်ုပ်တို့သည် ဘော်ဒါများ ဖြစ်မလာနိုင်သလော”ဟု မေးမည်ဆိုပါက မဖြစ်နိုင်ပေ။ ငါသည် သင့်ကို မသိ။ သင် အဘယ်သူ ဖြစ်သည်ကို ငါ မသိ။ အဘယ်ကြောင့် ငါသည် သင်နှင့် မိတ်ဆွေများ ဖြစ်ရမည်နည်း။ ငါတို့အတွက် ထိုသို့သော ဆက်ဆံရေး မရှိပေ။ ၎င်းတို့က “ဤနေရာတွင် ကိုယ်တော်သည် အလွန် ခိုင်မာစွာ စကားပြောနေသည် မဟုတ်ပါလား။ ကိုယ်တော်သည် စာနာစိတ်ကင်းမဲ့လွန်းသည် မဟုတ်ပါလား”ဟု ပြောကြသည်။ ထိုအရာမှာ ဤမျှလောက် ခိုင်မာပေသည်။ ငါသည် ထိုသို့သော ဆက်ဆံရေးများကို မလိုအပ်ပေ။ ငါ ပြောဆို၊ လုပ်ဆောင်သမျှကို ထောက်ပံ့ခြင်းနှင့်ဆိုင်သည့် အလားအလာရှိသော ရည်ရွယ်ထားသူများအတွက် ထောက်ပံ့ပေးရန် ပေးထားခြင်း ဖြစ်သည်။ ထိုရည်ရွယ်ထားသူများမှာ အဘယ်သူများ ဖြစ်သနည်း။ ၎င်းတို့သည် ဖန်ဆင်းခံ လူသားမျိုးနွယ်၊ သမ္မာတရားကို ချစ်သည့် လူသားမျိုးနွယ်နှင့် ဘုရားသခင် ကယ်တင်မည့် သူများနှင့်ဖြစ်ပြီး ဤဆက်နွှယ်မှုသာ ရှိ၏။ ဤဆက်နွှယ်မှုမှလွဲ၍ ငါ အသိအမှတ်ပြုသည့် ဆက်နွှယ်မှုမျိုး တစ်ခုမျှမရှိပေ။ သင်တို့ နားလည်သလော။ (နားလည်ပါသည်။) အချို့က “ကိုယ်တော်သည် ပေါင်းဖော်ရန် ခက်ခဲသော လူတစ်ဦး ဖြစ်သည်”ဟု ဆိုကောင်းဆိုနိုင်သည်။ ငါသည် ပေါင်းဖော်ရန် ခက်ခဲခြင်း မဟုတ်ဘဲ ထိုသို့သော ဆက်ဆံရေးတစ်ခု တည်ရှိရန် မဖြစ်နိုင်ခြင်း ဖြစ်သည်။ ထို့ကြောင့် မည်သူကမျှ “ကျွန်ုပ်သည် ကိုယ်တော်နှင့် နှစ်ချီကြာ ထိတွေ့ဆက်ဆံပြီးဖြစ်သည်။ ကျွန်ုပ်တို့သည် မိတ်ဆွေများ မဟုတ်ပါသလား”ဟု မပြောစေနှင့်။ သင်သည် ဖန်ဆင်းခံတစ်ဦး ဖြစ်သည်ဟု အသိအမှတ်ပြုပါက ငါတို့သည် အရင်းနှီးဆုံးသော ဆက်ဆံရေး၊ အကောင်းဆုံး ဆက်ဆံရေး၊ တရားဝင် အဖြစ်ဆုံးနှင့် အဖြူစင်ဆုံး ဆက်ဆံရေးရှိပေသည်။ အချို့က “ကျွန်ုပ်သည် ကိုယ်တော်ကို နှစ်များစွာကြာ အစေခံပြီး ဖြစ်သည်။ ကျွန်ုပ်တို့သည် အချင်းချင်း အတော်အတန် ကောင်းစွာ သိကျွမ်းကြသည် မဟုတ်လား။ ကျွန်ုပ်သည် ကိုယ်တော်၏ လူယုံ၊ ကိုယ်တော်၏ ရင်းနှီးသော မိတ်ဆွေ မဟုတ်ပါသလား”ဟု ပြောကြသည်။ မဟုတ်ပေ။ ငါသည် ရင်းနှီးသော မိတ်ဆွေများ မရှိပေ။ အချို့က “ကိုယ်တော် ဝတ်ဆင်လိုသည့်အရာနှင့် ကိုယ်တော် မည်သည့်လူတို့ကို နှစ်သက်သည်ကို ကျွန်ုပ်ကို အမြဲ ပြောပြပြီး ကျွန်ုပ်လည်း ကိုယ်တော့်ကို ထပ်တူ ပြောပြသည်။ ကျွန်ုပ်တို့ မဆွေးနွေးသည့်အရာ မည်သည့်အရာမျှ မရှိသောကြောင့် ကျွန်ုပ်တို့သည် မိတ်ဆွေများ မဟုတ်ပါလား”ဟု ပြောကြသည်။ မဟုတ်ပါ။ ငါသည် လူတို့နှင့် မိတ်ဆွေမဖွဲ့ပေ။ ငါ့ထံတွင် မိတ်ဆွေများ မရှိ။ သင်သည် ဖန်ဆင်းခံတစ်ဦး ဖြစ်ပါက ငါတို့တွင် ဆွေးနွေးရမည့်အရာ တစ်ခုရှိသည်။ ငါတို့ ဆက်ဆံနိုင်ပြီး ဆက်ဆံရေးတစ်ခု ထူထောင်နိုင်ကာ တစ်ဦးနှင့်တစ်ဦး ခင်မင်ယုံကြည်မှုကို တည်ဆောက်နိုင်သည်။ သို့ရာတွင် ငါတို့ကြားတွင် တစ်ဦးနှင့်တစ်ဦး ခင်မင်ယုံကြည်မှုကို တည်ဆောက်ပြီးသည်နှင့် ငါတို့ မိတ်ဆွေများ ဖြစ်သွားသလော။ မဖြစ်ပေ။ ဖန်ဆင်းခံများနှင့် ဖန်ဆင်းရှင်ကြား ဆက်နွှယ်မှုသည် မည်သည့်အခါတွင်မျှ မပြောင်းလဲပေ။ လူအချို့သည် ငါ့ကို နေစရာပေးပြီး ကွယ်ကာပေးခဲ့ကာ ထိုအတွက် ၎င်းတို့သည် ကောင်းမှုကုသိုလ်ရှိကြောင်း၊ ငါ့ကို ကယ်မသူများဖြစ်ကြောင်း တွေးထင်ကြသည်။ ယင်းမှာ တွေးရမည့်ပုံစံ မဟုတ်ပေ။ အရာရာကို ဘုရားသခင်က စီစဉ်ညွှန်ကြားထားခြင်း ဖြစ်သည်။ ၎င်းတို့က “ကိုယ်တော်သည် ကျေးဇူးကန်းခြင်း မဟုတ်ပါသလား” ဟု မေးလာလျှင် ထိုပြောဆိုချက်ကို မည်သို့ ရှင်းပြရမည်နည်း။ တစ်စုံတစ်ဦးသည် တစ်စုံတစ်ရာကို ရှင်းလင်းစွာ မမြင်နိုင်ပါက ထိုအရာအတွက် ထင်ရာမြင်ရာ စည်းမျဉ်းစည်းကမ်းများ ကျင့်သုံး၍ မရပေ။ ထိုသို့လုပ်ဆောင်ခြင်းက ဝေဖန်သုံးသပ်ခြင်းသို့ အလွယ်တကူ ဆိုက်ရောက်စေသည်။ သင်သည် ဖန်ဆင်းခံတစ်ဦးဖြစ်ကြောင်း သိပါက ဤကိစ္စရပ်ကို မည်သို့ သဘောထားသင့်သနည်း။ ငါ့ကို အကျပ်ကိုင်ရန် သို့မဟုတ် ငါနှင့် ရင်းနှီးရန် သို့မဟုတ် ငါ့အပေါ် ကပ်ပါးရပ်ပါး လုပ်ရန် ဤဆက်ဆံရေးကို သင် အသုံးချပါက သင် မှားသွားပြီဟု ငါ ပြော၏။ ဤအရာကို လုပ်ဆောင်ရန် မကြိုးစားနှင့်၊ ပြီးလျှင် ငါ့ကို ကပ်ပါးရပ်ပါး လုပ်ရန် သင် ကြိုးစားပါက သင့်ကို ငါ ရွံရှာသွားလိမ့်မည်။ လူအချို့က “ကိုယ်တော်သည် ထိုအရာကို သည်းညည်းခံမည် မဟုတ်ပါလား”ဟု မေးသည်။ သည်းညည်းမခံပေ။ လူတို့အနေဖြင့် ငါ့ကို ကပ်ပါးရပ်ပါးလုပ်ခြင်းသည် မှားပေသည်။ ထိုအရာသည် ပုံမှန် ဆက်ဆံရေးကို မဖြစ်စေပေ။ အနည်းငယ်သော သူတို့က “ကျွန်ုပ်သည် ငယ်ရွယ်သည်၊ ကြည့်ကောင်းပြီး စကားပြောတတ်ဆိုတတ်ရှိသည်။ ဘုရားသခင် ကျွန်ုပ်ကဲ့သို့သော လူများကို နှစ်သက်သည် မဟုတ်ပါလား”ဟု မေးကောင်းမေးနိုင်သည်။ သင်သည် ဤသို့ မပြောသင့်ပေ။ ထိုသို့သော အတွေးများရှိပါက ဘုရားနှုတ်ကပတ်တော်များ၌ အဖြေများကို သင် ရှာဖွေနိုင်သည်။ ထိုသို့ ငါ့ကို တစ်ကြိမ်တစ်ခါမျှ မစက်ဆုပ်စေနှင့်။ ယင်းမှာ ရှင်းလင်းစွာ ပြောထားသည် မဟုတ်လော။ ထို့ထက်သာ၍ ရှင်းလင်းအောင် လုပ်မရနိုင်တော့ချေ။ ထို့ကြောင့် ဤအရာကို သင်တို့ မည်သို့ နားလည်သင့်သနည်း။ (လူနှင့် ဘုရားသခင်ကြားရှိ တစ်ခုတည်းသော ဆက်ဆံရေးမှာ ဖန်ဆင်းခံတစ်ဦးနှင့် ဖန်ဆင်းရှင်တို့၏ ဆက်ဆံရေး ဖြစ်သည်။) မှန်ပေ၏။ လူတို့သည် မိမိတို့၏ နေရာကို ပြုပြင်ရမည်။ မည်သည့်အချိန်တွင်မဆို သင်၏ အရည်အချင်းများကို ကြွားလုံး မထုတ်နှင့် သို့မဟုတ် ဝါရင့်မှုကို အားမကိုးနှင့်၊ သို့မဟုတ် ဉာဏ်မများနှင့်၊ ပြီးလျှင် သင်၏ ပင်ကိုလက္ခဏာ သို့မဟုတ် ဘုရားသခင်နှင့် သင်၏ ဆက်ဆံရေးကို ပြောင်းလဲရန် ကြိုးပမ်းရာတွင်လောကီဆိုင်ရာ ဆက်ဆံရေးများအတွက် အတွေးအခေါ် တစ်ခုမျှ အသုံးမပြုနှင့်။ မည်သည့် အခြေအနေများအောက်တွင်မဆို အသုံးပြုရန် မကြိုးစားနှင့်။ ယင်းမှာ ကိုယ့်ဒုက္ခကိုယ်ရှာနေခြင်းသာ ဖြစ်သည်။ ထိုသို့သော အဓိပ္ပာယ်မဲ့ ရုန်းကန်မှုတွင် ပါဝင်ပတ်သက်ခြင်း မရှိနှင့်။ ယင်းမှာ အချည်းနှီးဖြစ်၏။ အဘယ်ကြောင့် လူတို့သည် ၎င်းတို့၏ နည်းလမ်းဟောင်းများထဲသို့ အမြဲ ပြန်ရောက်ကြသနည်း။ ယနေ့ ဆွေးနွေးမှု ပြီးသည့်နောက်တွင် သင်တို့ အများစုသည် ဤအမှားကို ထပ်လုပ်မည် မဟုတ်ပေ။ ဟုတ်သလော။ (ထပ်ဖြစ်မည် မဟုတ်ပါ။) ယင်းက ငါ့ကို စိုးရိမ်ပူပန်မှုများစွာ လျော့သွားစေသည်။ ဤအရာများကို ငါ အစွဲအလမ်း မထားလိုပေ။ ယင်းတို့က ငါ့ကို စိတ်ဆင်းရဲစေသည်။ ဆင်ခြင်တုံတရားရှိသည့် လူတစ်ဦးအတွက်၊ ဤအရာများသည် နားလည်ရန် လွယ်ကူ၏။ အလွန်များသည့် ဘုရားနှုတ်ကပတ်တော်များက ဤအရာများကို ဖော်ပြပြီး အမှန်တကယ် သဘောပေါက်နားလည်နိုင်စွမ်း ရှိသူတို့သည် ယင်းတို့ကို နားလည်ရခက်သည်ဟု မြင်မည် မဟုတ်။ ဘုရားသခင်နောက် နှစ်ပေါင်းများစွာ လိုက်ပြီး သမ္မာတရားအချို့ သိနားလည်သူတို့အတွက် ဤအရာများကို သိနားလည်ခြင်းသည် ပြဿနာတစ်ခု ဖြစ်လိမ့်မည် မဟုတ်။ အကြောင်းမူကား လူတို့သည် ဘုရားသခင်ထံမှ အကျိုးများစွာ ရရှိပြီးဖြစ်ကာ သူ၏ အမှုတော်ကို လုံးဝ သိကြသောကြောင့် ဖြစ်ပေသည်။

၂ဝ၁၉ ခုနှစ်၊ ဇန်နဝါရီလ ၂၃ ရက်


သမ္မာတရားကို နားလည်သဘောပေါက်ခြင်းသည် မိမိ၏ တာဝန်ကို ကောင်းစွာ ဖြည့်ဆည်းရန် အရေးကြီးဆုံးဖြစ်သည်

မိမိတာဝန်ကို ကျေနပ်ဖွယ်ရာ ထမ်းဆောင်ရန်အလို့ငှာ အရေးအကြီးဆုံးမှာ သမ္မာတရားအတွက် ကြီးမားသည့် အားထုတ်မှုတစ်ခု ပြုလုပ်ရန် ဖြစ်သည်။ သမ္မာတရား စည်းမျဉ်းများကို သဘောပေါက်ခြင်းအားဖြင့်သာ လူတို့သည် ဤစည်းမျဉ်းများနှင့်အညီ ပြုမူဆောင်ရွက်နိုင်ကြ၏။ ထို့အပြင် လူတို့သည် ၎င်းတို့၏ တာဝန်များနှင့် ဆက်စပ်သည့် ကျွမ်းကျင်မှု နယ်ပယ်အမျိုးမျိုးနှင့် အထူးပြု ကျွမ်းကျင်မှုများအကြောင်းကို သင်ယူရန် လိုအပ်ပြီး ရိုးရှင်းပြီး လက်တွေ့ကျသည့် နည်းပညာများကို သင်ယူရန် မုချလိုအပ်လေသည်။ လူအချို့က နည်းပညာပိုင်းဆိုင်ရာ ကျွမ်းကျင်မှုအနည်းငယ် ရှိကြသော်လည်း ဤအရာကို ၎င်းတို့တာဝန်များတွင် မည်သို့ ကျင့်သုံးရမည်ကို ၎င်းတို့ မသိကြချေ။ အမှုအရာများကို ၎င်းတို့ လုပ်ဆောင်သည့်အခါ ၎င်းတို့ စိတ်နှလုံးများသည် ထိုကိစ္စရပ်များနှင့် ပတ်သက်၍ လုံးဝ မရှင်းကြပေ။ အမှုအရာများကို လုပ်ဆောင်သည့် မည်သည့်နည်းလမ်းက မှန်ကန်သည်၊ သမ္မာတရား စည်းမျဉ်းများနှင့် ကိုက်ညီပြီး အခြားသူများအား အကျိုးပြုနိုင်သည် သို့မဟုတ် မည်သည့်နည်းလမ်းသည် မမှန်ကန်သကဲ့သို့ စည်းမျဉ်းများအား ချိုးဖောက်သည်ဆိုသည်ကို ၎င်းတို့ မသိကြချေ။ ၎င်းတို့၏ စိတ်များနှင့် ရှုပ်ထွေးသည့် အခြေအနေတွင်ရှိကြ၏။ ၎င်းတို့အတွက် ဤနည်းလမ်းသည် မှန်ကန်ပုံရသော်လည်း အခြားနည်းလမ်းများသည်လည်း ဖြစ်နိုင်ပုံရလေသည်။ ၎င်းတို့အနေဖြင့် မည်သို့ သင့်တင့်လျောက်ပတ်စွာ ပြုမူဆောင်ရွက်ရမည်ကို လုံးဝ မသေချာကြသကဲ့သို့ မှန်ကန်သည့် လမ်းကြောင်းကို လိုက်လျှောက်ရန်မှာ မည်သို့ လက်တွေ့လုပ်ဆောင်ရမည်ကို မသိကြချေ။ ဤအရာက မည်သည့်အရာကို သက်သေပြသနည်း။ (သမ္မာတရားကို ၎င်းတို့ နားမလည်ကြပါ။) ဤလူများသည် သမ္မာတရားကို နားမလည်ကြသကဲ့သို့ ၎င်းတို့၏ အတွင်းပိုင်း အခြေအနေအပြင် အမှုအရာများစွာအတွက် ၎င်းတို့၏ သိနားလည်မှုနှင့် အကဲဖြတ်ခြင်းတို့နှင့်စပ်လျဉ်း၍ မရေရာသည့် အခြေအနေတွင် ရှိကြလေသည်။ ၎င်းတို့အနေဖြင့် တစ်စုံတစ်ရာတွင် မပါဝင်သည့်အခါ အရာရာကို ၎င်းတို့ နားလည်ကာ အရာရာက ၎င်းတို့အတွက် လွယ်ကူသည်ဟု ခံစားကြလေသည်။ သို့သော် လက်တွေ့ဘဝ အခြေအနေတစ်ခုကို အမှန်တကယ် ကြုံရသည့်အခါ မည်သို့နားလည်ရမည်၊ မည်သို့ ကိုင်တွယ်ဖြေရှင်းရမည်ကိုဖြစ်စေ၊ ရှေ့ဆက်ရမည့် မှန်ကန်သည့်နည်းလမ်းကိုဖြစ်စေ မသိကြချေ။ ထိုအခါမှ ၎င်းတို့အနေဖြင့် ဘာမျှ မရှိကြောင်းနှင့် သမ္မာတရားတစ်ခုမျှ နားမလည်ကြကြောင်း ခံစားမိကြသည်။ ယခင်က ၎င်းတို့ ဟောပြောခဲ့သည့် အယူဝါဒများသည် အချည်းနှီးဖြစ်၏။ ၎င်းတို့အနေဖြင့် အခြားလူများထံမှ ရှာဖွေပြီး အခြေအနေကို ထိုသူတို့နှင့်အတူ ဆွေးနွေးရန်မှလွဲ၍ ရွေးချယ်စရာ မရှိပေ။ ဤသည်မှာ သမ္မာတရားကို နားမလည်သည့်လူများက အခြေအနေတစ်ခုကို ကြုံရသည့်အခါ ဖြစ်ပျက်သည့်အရာ ဖြစ်သည်။ ၎င်းတို့သည် ဘာလုပ်ရမှန်းမသိ၊ ပူပန်သောကနှင့် ပြည့်ကြသည်။ ဤအရာကို လုပ်ဆောင်ခြင်းသည် မှားယွင်းပြီး ထိုအရာကို လုပ်ဆောင်ခြင်းသည် မှန်ကန်ခြင်းမရှိဟု ခံစားရပြီး မှန်ကန်သည့် လမ်းကြောင်းကို ရှာမတွေ့နိုင်ကြပေ။ ထိုအခါမှသာ သမ္မာတရားမရှိဘဲ ခြေလှမ်းတစ်ချက်ကို လျှောက်လှမ်းရန် အမှန်တကယ် ခက်ခဲသည်ကို ၎င်းတို့ မြင်ကြလေသည်။ ထိုသို့သော လူများသည် ဤအချိန်တွင် မည်သည့်အရာကို အလိုအပ်ဆုံး ဖြစ်သနည်း။ ဆိုးယုတ်သော အတွေးအခေါ်နှင့် အသိပညာ ဖြစ်သလော၊ သို့မဟုတ် သမ္မာတရားကို သိနားလည်ခြင်း ဖြစ်သလော။ ပဓာနအကျဆုံးသောအရာမှာ သမ္မာတရားကို နားလည်ရန် ဖြစ်သည်။ သမ္မာတရားကို သင် နားမလည်လျှင် အလုပ်တစ်ခုကို သင် ပြီးစီးလျှင်ပင် ထိုအလုပ်နှင့်ပတ်သက်၍ သင် မသေချာမရေရာ ဖြစ်လိမ့်မည်။ သင့်အနေဖြင့် ကောင်းမွန်စွာ လုပ်ခဲ့ခြင်း ရှိမရှိ သို့မဟုတ် အလုပ်ပြီးသည့်နောက်တွင် မည်သည့်ရလဒ် ရှိလိမ့်မည်ဟူသည်ကို သင် မသိချေ။ ဤအရာများကို သင် အကဲမဖြတ်နိုင်ချေ။ အဘယ်ကြောင့် အကဲမဖြတ်နိုင်သနည်း။ သင်၏ စိတ်နှလုံးသည် အဘယ်ကြောင့် မသေချာမရေရာမှုနှင့် အမြဲ ပြည့်နေသနည်း။ အဘယ့်ကြောင့်ဆိုသော် အမှုအရာများကို သင် လုပ်ဆောင်သည့်အခါ စည်းမျဉ်းများနှင့် အမှန်တကယ်၊ အစစ်အမှန် ကိုက်ညီသော နည်းလမ်းတစ်ခုဖြင့် ထိုအရာများကို သင် လုပ်ဆောင်သလော၊ သင် လက်တွေ့လုပ်ဆောင်နေသည့် အရာများက စည်းမျဉ်းများ ဖြစ်သလောဆိုသည်နှင့် သင်၏ လက်တွေ့လုပ်ဆောင်မှုသည် သမ္မာတရားနှင့် ကိုက်ညီခြင်း ရှိမရှိဟူသည်တို့ကို သင် မသေချာသောကြောင့် ဖြစ်သည်။ ဤအရာကို မှန်ကန်ကြောင်း သင် အတည်မပြုနိုင်ပေ။ သင်၏ တာဝန်ထမ်းဆောင်မှုတွင် သေးငယ်သည့် ရလဒ်အချို့ သင် စွမ်းဆောင်ရရှိလျှင် မိမိဘာသာ အားရကျေနပ်လာရင်း သင်သည် အလွန်တတ်စွမ်းနိုင်ပြီး အရင်းအနှီးအချို့ ရရှိပြီးဖြစ်သည်ဟု ခံစားရလိမ့်မည်။ သို့ရာတွင် သိသာသည့် ရလဒ်မရှိလျှင်၊ သို့မဟုတ် စည်းမျဉ်း၏ စံနှုန်းများကို မပြည့်မီလျှင် သင်သည် ချက်ချင်း အပျက်သဘောဆောင်လာလိမ့်မည်ဖြစ်ကာ “ဘုရားသခင်က မည်သည့်အချိန်တွင် ငါ့ကို ဉာဏ်အလင်းပေးလိမ့်မည်နည်း။ ငါက မည်သည့် လှုံ့ဆော်မှုမျှ၊ ဉာဏ်အလင်းပေးမှုနှင့် အလင်းပေးမှုမျှ မရရှိဘဲရှိနေသော်လည်း ဘုရားသခင်သည် အဘယ်ကြောင့် အခြားသူများကို အမြဲ ဉာဏ်အလင်းပေးသနည်း”ဟု တွေးလိမ့်မည်။ တစ်ခါတစ်ရံ အမှုအရာများကို မှန်ကန်သည့် ရည်ရွယ်ချက်များဖြင့် လုပ်ဆောင်ပြီးဖြစ်ကာ အားထုတ်မှုများစွာ ပြုလုပ်ပြီးဖြစ်သည်ဟု သင်ခံစားရနိုင်သောကြောင့် ဘုရားသခင်က သင်၏ အားထုတ်မှုကို ဝမ်းမြောက်ဝမ်းသာ လက်ခံ၊ အသိအမှတ်ပြုကာ အတည်ပြုလိမ့်မည်ဟု သင် မျှော်လင့်သည်။ သို့သော် တစ်ချိန်တည်းတွင် သင့်အနေဖြင့် မမှန်မကန် ပြုမူခဲ့သည်ဟု ဘုရားသခင်က ပြောဆိုပြီး ထိုအပြုအမူအား အသိအမှတ်မပြုမည်ကိုလည်း သင် ကြောက်သည်။ ဤအရာက အကျိုးအမြတ်နှင့် ဆုံးရှုံးမှုအတွက် ပူပန်မှုကို ပြသည် မဟုတ်လော။ သင့်အနေဖြင့် ဝိညာဉ်ရင့်ကျက်မှုအရ သေးငယ်ကြောင်း၊ အလွန်ပင် ပုန်ကန်ပြီး မာနထောင်လွှားကြောင်းနှင့် အနည်းဆုံးသော အရာကို သင် ရရှိသည့်အခါတိုင်းတွင် သင်သည် မိမိဘာသာ အားရကျေနပ်လာကြောင်း သင် မြင်သည့်အခါ သင်သည် အလွန် ဖောက်ပြန်ပျက်စီးကြောင်း၊ သင်သည် နတ်ဆိုးတစ်ကောင်နှင့် စာတန်ဖြစ်ပြီး ဘုရားသခင်၏ ကယ်တင်ခြင်းနှင့် မထိုက်တန်ကြောင်းတို့ကို သင် ခံစားမိလိမ့်မည်။ ထို့နောက် နောက်ထပ် သေးငယ်သည့် အောင်မြင်မှုအချို့ကို သင် ပြုလုပ်ပြီးနောက်တွင် တကယ်တွင်တော့ သင် သိပ်မဆိုးကြောင်း၊ သင့်တွင် အစွမ်းအစအချို့ရှိကာ ရလဒ်အချို့ စွမ်းဆောင်ရရှိနိုင်ကြောင်းနှင့် ထို့ကြောင့် သင် ဆုချီးမြှင့်ခံရသင့်ကြောင်းတို့ကို သင် စဉ်းစားမိလိမ့်မည်။ ဤအရာက အကျိုးအမြတ်နှင့် ဆုံးရှုံးမှုအတွက် ပူပန်မှုကို ပြသည် မဟုတ်လော။ အကျိုးအမြတ်နှင့် ဆုံးရှုံးမှုတို့အတွက် ပူပန်သည့် ဤအခြေအနေကို မည်သည့်အရာက ဖြစ်ပေါ်စေသနည်း။ ယင်းမှာ သမ္မာတရားကို သိနားလည်မှု ကင်းမဲ့ခြင်းနှင့် တိုက်ရိုက် ဆက်စပ်ပေသည်။ လူတို့သည် သမ္မာတရားကို နားမလည်သည့်အခါ ထိုအရာက အခြေအနေများစွာနှင့် သရုပ်သကန်များစွာကို ဖြစ်ပေါ်စေသည်။ အဓိကအချက်မှာ လူတို့သည် အကျိုးအမြတ်နှင့် ဆုံးရှုံးမှုများကို ပူပန်သည့် အခြေအနေတစ်ခုတွင် မကြာခဏ အသက်ရှင်ကြခြင်း ဖြစ်သည်။ ဤသည်မှာ ၎င်းတို့၏ ပုံမှန်အခြေအနေဖြစ်သည်။ သမ္မာတရားကို သင် နားမလည်သောကြောင့် သင်၏ ကိုယ်ပိုင် လုပ်နိုင်စွမ်းများကို သင် အကဲမဖြတ်နိုင်ပေ။ သင် မည်သည့်အရာ လုပ်ဆောင်နိုင်ပြီး မည်သည့်အရာ မလုပ်ဆောင်နိုင်သည်ကို သင် မသိပေ။ သမ္မာတရားကို သင် နားမလည်သောကြောင့် သင်၏ တာဝန်ကို ထမ်းဆောင်သည့်အခါ မည်သည့် စည်းမျဉ်းများနှင့် စံနှုန်းများအား လိုက်လျှောက်ရမည်ကို သင် မသိ သို့မဟုတ် ရည်မှန်းရမည့် ရလဒ်ကို သင် မသိပေ။ ဘဝ၏ ရည်မှန်းချက်နှင့် ဦးတည်ချက်က မည်သည့်အရာဖြစ်သည်ကိုလည်း သင် မသိပေ။ ဘုရားသခင်က သင်နှင့်ပတ်သက်၍ အဘယ်ကြောင့် ဒေါသထွက်သည်၊ သင့်ကို အဘယ်ကြောင့် ဘုရားသခင်က အသိအမှတ်ပြုသည် သို့မဟုတ် ဘုရားသခင်က သင်နှင့်ပတ်သက်၍ အဘယ်ကြောင့် သက်ညှာသည်ဆိုသည်တို့ကို သင်မသိပေ။ ဤအရာများထဲမှ တစ်ခုတလေကိုမျှ သင် မသိချေ။ မည်သည့်နေရာတွင် သင် ရပ်တည်သင့်သည်ကို သင် မသိသကဲ့သို့ သင် လုပ်ဆောင်ပြီးသည့်အရာသည် ဖန်ဆင်းခံတစ်ဦးအနေဖြင့် သင်၏တာဝန်ကို ဖြည့်ဆည်းပြီးခြင်း ရှိမရှိဆိုသည်နှင့် သင့်အနေဖြင့် စိတ်ကျေနပ်ဖွယ် ထမ်းဆောင်ပြီးခြင်း ရှိမရှိဟူသည်တို့ကို သင် အကဲမဖြတ်နိုင်ပေ။ တစ်ခါတစ်ရံ သင်သည် အမှုအရာများကို မဝံ့မရဲ လုပ်ဆောင်ပြီး အခြားအချိန်များတွင် သင်သည် ရဲရင့်ကာ ထိန်းမနိုင်သိမ်းမရ ဖြစ်သည်။ သင်၏ အခြေအနေသည် အမြဲ တည်ငြိမ်မှုမရှိပေ။ လူတစ်ဦး၏ အခြေအနေသည် အဘယ်သို့ မတည်မငြိမ် ဖြစ်လာသနည်း။ နောက်ဆုံးတွင် ဤအရာသည် သမ္မာတရားကို သိနားလည်မှု ကင်းမဲ့ခြင်းနှင့် ဆက်စပ်ပေသည်။ လူတို့သည် သမ္မာတရားကို နားမလည်သည့်အခါ အမှုအရာများကို စည်းမျဉ်းမရှိဘဲ ကိုင်တွယ်ကြသည်။ အမှုအရာများကို လုပ်ဆောင်သည့်အခါ အလွန် အပြောင်းအလဲမြန်ကြပြီး မပျက်မကွက် တစ်နည်းမဟုတ်၊ နောက်တစ်နည်းဖြင့် သွေဖည်ကြသည်။ မည်သည့်အရာကိုမျှ မလုပ်ဆောင်သည့်အခါ အရာရာကို ၎င်းတို့ နားလည်သည်ဟု ထင်ရပြီး အယူဝါဒနှင့်ပတ်သက်၍ ကောင်းစွာ ပြောဆိုကြသည်။ သို့ရာတွင် တစ်စုံတစ်ရာ ဖြစ်ပျက်ပြီး ထိုအရာကို အဖြေရှာဖို့၊ ၎င်းတို့နားလည်သည့် သမ္မာတရားအားလုံးကို တကယ့်ဘဝတွင် ကျင့်သုံးရန် စေခိုင်းခြင်းခံရသည့်အခါ လမ်းကြောင်းမရှိကြ၊ မည်သည့် စည်းမျဉ်း အသုံးပြုရမည်ကို မသိကြသကဲ့သို့ “ငါ၏ တာဝန်ကို သစ္စာစောင့်သိစွာ ထမ်းဆောင်ရမည်ကို၊ ငါ ရိုးသားရမည်ကို၊ ဘုရားသခင်နှင့်ပတ်သက်၍ အယူအဆများနှင့် အထင်လွဲမှုများ မရှိရမည်ကို၊ ဘုရားကို ငါ ကျိုးနွံနာခံရမည်ကို နားလည်ပါသည်။ သို့သော် ဤအရာကို အမှန်တကယ် ငါ မည်သို့ ကိုင်တွယ်သင့်သနည်း”ဟု မိမိတို့ကိုယ်ကို ပြောဆိုကြသည်။ ထိုအရာကို ၎င်းတို့ ဆက်လက်၍ အချိန်ယူ စဉ်းစားကာ စည်းမျဉ်းစည်းကမ်းများ အသုံးပြုရန် ကြိုးစားကြပြီး မည်သည့် စည်းမျဉ်းစည်းကမ်းများ အသုံးပြုရမည်ကို မသိဘဲ ဖြစ်သွားကြသည်။ ၎င်းတို့ထံ တစ်စုံတစ်ရာ ဖြစ်ပျက်သည့်အခါ ဘုရားနှုတ်ကပတ်တော် စာအုပ်အနှံ့ရှာဖွေသော လူတစ်ဦးသည် သမ္မာတရားကို နားလည်သောသူတစ်ဦးဖြစ်သည်ဟု သင် တွေးထင်သလော။ ဤသည်မှာ သမ္မာတရားကို အမှန်တကယ် သိနားလည်ခြင်း မဟုတ်ပေ။ ထိုသို့သော လူများသည် အယူဝါဒအနည်းငယ်ကို နားလည်ရုံမျှနားလည်သော်လည်း ဤသမ္မာတရားများ၏ စစ်မှန်မှုကို သဘောမပေါက်ကြသေးချေ။ ဤအရာက ၎င်းတို့ ပုံမှန်ပြောဆိုသည့်အရာနှင့် ၎င်းတို့ နားလည်သည်ဟု ယုံကြည်သည့်အရာတို့သည် ဘာမျှမဟုတ်ဘဲ အယူဝါဒများသာဖြစ်သည်ကို ပြပေသည်။ သင်သည် သမ္မာတရားကို နားလည်လျှင်၊ သမ္မာတရား စစ်မှန်မှုကို သင် ပိုင်ဆိုင်လျှင် သင့်ထံ တစ်စုံတစ်ရာ ဖြစ်ပျက်သည့်အခါ ဘုရားသခင်၏ ရည်ရွယ်ချက်များနှင့်အညီ မည်သို့ ပြုမူရမည်ဆိုသည်နှင့်၊ စည်းမျဉ်း၏ အကန့်အသတ် အတိုင်းအတာအတွင်းတွင် မည်သို့ ပြုမူရမည်ကို သင် သိလိမ့်မည်။ သင် နားလည်သမျှက အယူဝါဒဖြစ်ပြီး သမ္မာတရားမဟုတ်လျှင် သင့်ထံ တစ်စုံတစ်ရာ အမှန်တကယ် ဖြစ်ပျက်သည့်အခါတွင် အယူဝါဒအပေါ် သင် မှီခိုကာ စည်းမျဉ်းစည်းကမ်းများကို လိုက်လျှောက်လျှင် သင်သည် ဖြတ်သန်းရမည့် လမ်းရှိလိမ့်မည် မဟုတ်။ စည်းမျဉ်းကို သင် ရှာတွေ့နိုင်မည်မဟုတ်သကဲ့သို့ လက်တွေ့လုပ်ဆောင်ရမည့် လမ်းကြောင်းကို ရှာတွေ့နိုင်မည် မဟုတ်ပေ။ ဆိုလိုသည်မှာ သင့်အနေဖြင့် သမ္မာတရား၏ သွင်ပြင်လက္ခဏာတစ်ခုကို နားလည်သည့်အလား၊ သမ္မာတရားနှင့်ဆိုင်သည့် ဤစကားများ၏ အဓိပ္ပာယ်ကို သင် နားလည်သည့်အလား၊ ပြီးလျှင် ဘုရားသခင်၏ ရည်ရွယ်ချက် အနည်းငယ်နှင့် ဘုရားသခင် တောင်းဆိုသည့်အရာကို သင် နားလည်သည့်အလား၊ ဤအရာအားလုံးကို သင် သိရှိသည့်အလား ထင်ကောင်းထင်ရမည်။ သို့သော် သင့်ထံ တစ်စုံတစ်ရာ ဖြစ်ပျက်သည့်အခါ သမ္မာတရားကို သင် လက်တွေ့မလုပ်ဆောင်နိုင်ပေ။ စည်းမျဉ်းစည်းကမ်းများကို ကြောင်းကျိုးမမြင်စွာ သင် အသုံးပြုပြီး အမှုအရာများကို ကမောက်ကမဖြစ်စေသည်။ ဤသည်မှာ ရှက်ဖွယ်ဖြစ်သည် မဟုတ်လော။ သမ္မာတရားကို သိနားလည်သည့်လူများအပေါ် တစ်စုံတစ်ရာဖြစ်ပျက်သည့်အခါ လက်တွေ့လုပ်ဆောင်ရန် စည်းမျဉ်းများကို ရှာတွေ့နိုင်ကြသည်။ ၎င်းတို့တွင် လက်တွေ့လုပ်ဆောင်မှု လမ်းကြောင်းတစ်ခု ရှိကြပြီး သမ္မာတရား စည်းမျဉ်းများကို လက်တွေ့လုပ်ဆောင်နိုင်ကြသည်။ စကားများနှင့် အယူဝါဒများကိုသာ ရေရွတ်သည့်လူများမှာမူ ၎င်းတို့သည် သမ္မာတရားကို နားလည်ပုံရသော်လည်း ပြုမူဆောင်ရွက်ရမည့်အချိန် ရောက်လာသည့်အခါ ကမောက်ကမ ဖြစ်ကုန်ကြသည်။ ဤအရာက စကားများနှင့် အယူဝါဒများကို ရေရွတ်သည့် လူများသည် သမ္မာတရားကို လုံးဝ နားမလည်ကြောင်း သက်သေပြပေသည်။ စကားများနှင့် အယူဝါဒများကို ရေရွတ်သည့် လူများသည် အခြားသူများကို အထင်အမြင်မှားစေရန် ကြိုးစားနေကြသည်။ ၎င်းတို့သည် လှည့်စားသူများဖြစ်ကြ၏။ မိမိတို့ကိုယ်တိုင်ကိုရော၊ အခြားသူများကိုပါ လှည့်စားနေကြသည်။ ယင်းမှာ ၎င်းတို့သည် မိမိတို့ကိုယ်တိုင်အပြင် အခြားသူများကိုပါ ထိခိုက်နစ်နာနေစေသည်ဟု ဆိုလိုပေသည်။

ယခုတွင် သင်တို့ နားလည်သည့်အရာသည် ပိုများသည့် သမ္မာတရားလော သို့မဟုတ် ပိုများသည့် အယူဝါဒများလော။ (ပိုများသည့် အယူဝါဒများဖြစ်ပါသည်။) ဤအရာ၏ ဖြစ်ကြောင်းတရားမှာ အဘယ်နည်း။ (ထိုအရာသည် သမ္မာတရားကို မလိုက်စားခြင်း၏ ရလဒ်ဖြစ်သည်။) (သမ္မာတရားကို စိတ်နှစ်၍ တွေးဆရန် အားထုတ်မှု ကင်းမဲ့ခြင်းဖြစ်သည်။) ဤအရာများအားလုံးနှင့် တစ်စုံတစ်ရာ ပတ်သက်မှုရှိသော်လည်း သင်တို့ ပေးကြသည့် အကြောင်းပြချက်များအားလုံးမှာ ခံစားချက်အရဖြစ်သည်။ လူတို့၏ အစွမ်းအစနှင့် ဆက်စပ်သည့် အရှိအတိုင်းဖြစ်သော အကြောင်းပြချက်တစ်ခုလည်း ရှိပေသည်။ လူအချို့သည် တရားဒေသနာများကို ဆယ်စုနှစ်တစ်ခုထက်ပို၍ နားထောင်ကြပြီးဖြစ်သော်လည်း သမ္မာတရားနှင့် အယူဝါဒကို မခွဲခြားနိုင်ကြသကဲ့သို့ စည်းမျဉ်းစည်းကမ်းများကို လိုက်လျှောက်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့ကြား ခြားနားမှုကိုလည်း မသိမြင်နိုင်ကြချေ။ ၎င်းတို့သည် တရားဒေသနာများကို လေးနက်စွာ နားထောင်ပြီး ထိုးထွင်းသိမြင်မှုများပြုလုပ်ရန် သေချာစွာ အလုပ်လုပ်ကြသော်လည်း ခြားနားမှုကို ၎င်းတို့ ပြောကို မပြောဆိုနိုင်ကြချေ။ လူတိုင်း လုပ်သည့် မိတ်သဟာယများသည် တူညီသည့်အရာအကြောင်းသာဖြစ်ကြောင်း၊ ဆိုလိုသည်မှာ ထိုအရာများအားလုံး အတော် ကောင်းမွန်ပြီး အားလုံးက အတော်လေး လက်တွေ့ကျကြောင်း ၎င်းတို့ ခံစားကြရသည်။ ယင်းတို့ကို နားထောင်ပြီးနောက်တွင် မည်သည့်အရာက အယူဝါဒဖြစ်ပြီး မည်သည့်အရာက သမ္မာတရားဖြစ်သည်ကို ၎င်းတို့ မပြောနိုင်ကြချေ။ ဤသည်မှာ အစွမ်းအစနှင့်ဆိုင်သည့် ပြဿနာတစ်ခုလော။ (ဟုတ်ပါသည်။) သင်တို့၏ အစွမ်းအစသည် သမ္မာတရား စစ်မှန်မှုအဆင့်ထိ တိုးတက်နိုင်သလော။ စုဝေးပွဲများတွင် ခေါင်းဆောင်များနှင့် အမှုဆောင်များက မိတ်သဟာယပြုသည့်အခါတိုင်းတွင် သို့မဟုတ် အခြားအချိန်များတွင် သင်နှင့်အတူ ပေါင်းဖော်ပြီး ဆက်ဆံသည့်အခါတိုင်းတွင် ၎င်းတို့ ပြောသည့်အရာ မည်မျှက သမ္မာတရား စစ်မှန်မှုဖြစ်ပြီး မည်မျှက အယူဝါဒဖြစ်သည်ကို သင်တို့ ပြောနိုင်သလော။ (ပြောနိုင်ပါသည်။) သင် ပြောနိုင်လျှင် ထိုအရာက သင်တို့တွင် ချင့်ချိန်နိုင်စွမ်းအချို့ရှိသကဲ့သို့ ချင့်ချိန်နိုင်စွမ်း လုံးဝ ကင်းမဲ့ခြင်းမဟုတ်ကြောင်းကို သက်သေပြပေသည်။ ခြားနားမှုကို သင် ခွဲခြားနိုင်လျှင် ထိုအရာက သင်၏ အစွမ်းအစ မဆိုးသည်ကို သက်သေပြပေသည်။ လူတို့၏ အစွမ်းအစများကို အဆင့်အချို့အဖြစ် ခွဲခြားထားသည်။ ညံ့ဖျင်းသော အစွမ်းအစ၊ သာမန် အစွမ်းအစ၊ ကောင်းမွန်သော အစွမ်းအစနှင့် အထူးကောင်းမွန်သော အစွမ်းအစဟူ၍ ဖြစ်သည်။ ဤသည်တို့မှာ အခြေခံအားဖြင့် အဆင့်လေးခုဖြစ်သည်။ ညံ့ဖျင်းသည့် အစွမ်းအစထက် သာ၍ပင် ဆိုးရွားသည့်သူများသည် သမ္မာတရားကို သဘောမပေါက်နိုင်ကြပေ။ ၎င်းတို့တွင် အစွမ်းအစ လုံးဝ မရှိ။ ၎င်းတို့ ကြားသည့်အရာ မည်သည့်အရာကိုမျှ ၎င်းတို့ နားမလည်ကြသကဲ့သို့ ၎င်းတို့ လုပ်ဆောင်သည့်အရာတိုင်းတွင် အတွေး၊ ဆင်ခြင်တွေးခေါ်မှုစနစ် သို့မဟုတ် စည်းမျဉ်းများဖြင့် မပြုမူကြပေ။ ၎င်းတို့၏ ခေါင်းများထဲတွင် အားလုံးက ရှုပ်ထွေးနေသော ကမောက်ကမအခြေအနေတစ်ခု ဖြစ်သည်။ ၎င်းတို့သည် နားဝေတိမ်တောင်ဖြစ်သည့်လူများ၊ အရပ်သုံးစကားအရ အရိုင်းအစိုင်းများဟု ငါတို့ ခေါ်ကြမည့်အရာ ဖြစ်သည်။ ၎င်းတို့၏ အစွမ်းအစက အလွန့်အလွန် ညံ့ဖျင်းလျှင် ၎င်းတို့သည် ဉာဏ်ပညာအားဖြင့် မသန်မစွမ်းဖြစ်ကြသည်။ ၎င်းတို့သည် ပုံမှန်လူတို့၏ အသိစိတ်ကင်းမဲ့ကြသည်။ ဤလူများသည် နုံအသူများ၊ မရူးတရူးဖြစ်သူများ သို့မဟုတ် စဉ်းစားဉာဏ်မရှိသည့်သူများဟု ငါတို့ ခေါ်ဆိုမည့်လူများ ဖြစ်သည်။

အလွန့်အလွန် အစွမ်းအစ ညံ့ဖျင်းသည့်လူများသည် ဉာဏ်ပညာအရ မသန်မစွမ်းဖြစ်ကြသည်။ ၎င်းတို့အကြောင်းကို ငါတို့ နောက်ထပ် ဆွေးနွေးရန်မလိုပေ။ ညံ့ဖျင်းသည့် အစွမ်းအစက သူ့ဘာသာ မည်သို့ ပေါ်လွင်ထင်ရှားသည့်အကြောင်းကို ပြောဆိုကြစို့။ လူအချို့သည် ဘုရားသခင်ကို နှစ်ပေါင်းများစွာ ယုံကြည်ခဲ့ကြသော်လည်း သမ္မာတရားကို နားမလည်ကြသေးပေ။ ဧဝံဂေလိ ဖြန့်ဝေခြင်းနှင့်သက်ဆိုင်သည့် အခြေခံ တာဝန်ကိုပင် ၎င်းတို့ မထမ်းဆောင်နိုင်ကြပေ။ သမ္မာတရားနှင့်ပတ်သက်၍ ၎င်းတို့ မိတ်သဟာယမပြုနိုင်ကြသကဲ့သို့ သက်သေခံချက် မပေးနိုင်ကြပေ။ ဤသည်တို့မှာ ညံ့ဖျင်းသည့် အစွမ်းအစ၏ သရုပ်သကန်များ ဖြစ်သည်။ ညံ့ဖျင်းသည့် အစွမ်းအစ၏ အခြားသော သရုပ်သကန်များမှာ အဘယ်နည်း။ တရားဒေသနာများကို နှစ်များစွာ နားထောင်ပြီးနောက်တွင် ညံ့ဖျင်းသည့် အစွမ်းအစရှိသည့် လူတို့သည် ထိုအရာများအားလုံး တူညီသည်၊ ထိုအရာများက တူညီသည့်အရာများအကြောင်းသာ ဖြစ်သည်ဟု ခံစားကြသည်။ သမ္မာတရားနှင့် အယူဝါဒကြား ခြားနားချက်ကို ခွဲခြားနိုင်ရန်မဆိုထားနှင့်၊ အမျိုးမျိုးသော သမ္မာတရားများ၏ အသေးစိတ်အချက်များကြား ရှင်းလင်းစွာ မခွဲခြားနိုင်ကြချေ။ သမ္မာတရားကို နားလည်ရန် မဆိုထားနှင့်၊ အရိုးရှင်းဆုံးသော စကားများနှင့် အယူဝါဒများကိုပင် မပြောဆိုနိုင်ကြပေ။ ထိုသို့သော လူများသည် အားလုံးထဲတွင် အဆိုးရွားဆုံးသော အစွမ်းအစရှိကြသလော။ ထိုသို့သော လူများအတွက် တရားဒေသနာများကို ၎င်းတို့ မည်မျှ နားထောင်ကြသည်ဖြစ်စေ၊ တရားဒေသနာများကို နှစ်ပေါင်းမည်မျှ နားထောင်ကြပြီးဖြစ်သည်ဖြစ်စေ၊ ထိုတရားဒေသနာများကို နားမလည်နိုင်ကြသကဲ့သို့ သမ္မာတရားက မည်သည့်အရာဖြစ်သည် သို့မဟုတ် မိမိကိုယ်ကို သိရှိခြင်းက မည်သည့်အရာ ဆိုလိုသည်ကို မသိကြချေ။ ဘုရားသခင်ကို အချိန်မည်မျှကြာ ယုံကြည်ပြီးသည်ဖြစ်စေ၊ တရားဒေသနာမည်မျှ နားထောင်ပြီးကြသည်ဖြစ်စေ အဆုံးတွင် သမ္မာတရားကို လက်တွေ့မလုပ်ဆောင်နိုင်ဘဲ ရှိနေကြသေး၏။ အနည်းငယ်သော စည်းမျဉ်းစည်းကမ်းများကိုသာ လိုက်လျှောက်နိုင်ကြပြီး အရေးကြီးသည်ဟု ၎င်းတို့ စဉ်းစားသည့် အရာအနည်းငယ်ကိုသာ မှတ်မိနိုင်ကြသည်။ ထိုထက်ပိုသောအရာတစ်ခုတလေအတွက်ကိုမူ ၎င်းတို့ မမှတ်မိနိုင်ကြပေ။ ဤသည်မှာ အဘယ်ကြောင့်နည်း။ ၎င်းတို့၏ အစွမ်းအစက ညံ့ဖျင်းသောကြောင့်၊ သမ္မာတရားကို ကြိုးပမ်းရရှိဖို့ရာ မတတ်နိုင်သကဲ့သို့ အလွန်များသည့် အမှုအရာများကို သဘောပေါက်နားလည်နိုင်ခြင်း မရှိကြပေ။ အလွန်ဆုံးအနေဖြင့် အချို့သော အပေါ်ယံ အယူဝါဒအချို့ကို ၎င်းတို့ နားလည်နိုင်ကြသည်။ ဤသည်မှာ ၎င်းတို့ နားအလည်နိုင်ဆုံး အတိုင်းအတာ ဖြစ်သည်။ ထိုသို့သော လူများသည် မကြာခဏ အတော်လေး မာနထောင်လွှားကြပြီး မိမိတို့ကိုယ်ကို ဂုဏ်တင်ကြသည်။ လူအချို့က “ကျွန်ုပ် မိခင်၏ ဝမ်းထဲတွင်ရှိနေဆဲအချိန်က သခင်ဘုရားကို ကျွန်ုပ် ယုံကြည်ခဲ့သည်။ အချိန်ကြာမြင့်စွာက ကျွန်ုပ် သန့်ရှင်းလာခဲ့ပြီး နှစ်ခြင်းခံယူကာ သန့်စင်ခဲ့သည်မှာ ကြာပြီဖြစ်သည်”ဟု ပြောကြလိမ့်မည်။ ၎င်းတို့ထဲမှ အချို့သည် ဘုရားသခင်၏ အသစ်သော အမှုတော်ကို လက်ခံပြီးဖြစ်သည်မှာ သုံးနှစ်၊ ငါးနှစ် သို့မဟုတ် ဆယ်နှစ်ကြာပင် ရှိသည့်တိုင် မပြောင်းလဲသည့်အရာကိုသာ ထပ်ခါတလဲလဲပြောဆိုကြဆဲ ဖြစ်သည်။ ဤသည်မှာ ညံ့ဖျင်းသော အစွမ်းအစ၏ အမှတ်လက္ခဏာတစ်ခု မဟုတ်လော။ လူအချို့က “ကျွန်ုပ် ကိုယ့်ကိုယ်ကိုယ် မသိဟု သင် ပြောသည်။ မိမိတို့ကိုယ်ကို မသိရှိကြသူများက သင်တို့ ဖြစ်သည်။ ကျွန်ုပ် သန့်ရှင်းလာခဲ့သည်မှာ အချိန်ကြာမြင့်ပြီဖြစ်သည်”ဟု ပြောကြသည်။ ဤအရာကို ပြောဆိုသည့်လူများသည် ဝိညာဉ်ရေးရာ နားလည်သဘောပေါက်မှုတွင် အချို့တဲ့ဆုံးသောသူများ၊ အဆိုးရွားဆုံး အစွမ်းအစရှိသည့်သူများ ဖြစ်သည်။ ထိုသို့သော လူများနှင့်အတူ သမ္မာတရားကို သင် မိတ်သဟာယပြုနိုင်သေးသလော။ မပြုနိုင်ပေ။ သင် မည်မျှ ပြောဆိုသည်ဖြစ်စေ သမ္မာတရားက မည်သည့်အရာဖြစ်သည်၊ သမ္မာတရားကို လက်တွေ့လုပ်ဆောင်ခြင်းက မည်သည့်အရာဖြစ်သည်၊ ဘုရားသခင်ကို ကျိုးနွံနာခံခြင်းက မည်သည့်အရာဖြစ်သည်၊ အသက်ဝင်ရောက်မှုက မည်သည့်အရာ ဖြစ်ပြီး၊ မိမိ၏ စိတ်သဘောထား ပြောင်းလဲခြင်းက မည်သည့်အရာ ဖြစ်သည်ဆိုသည်တို့ကို ၎င်းတို့ နားလည်ကြလိမ့်မည် မဟုတ်။ ဤအရာများကို ၎င်းတို့ နားမလည်နိုင်၊ သို့မဟုတ် ဤအဆင့်ကို မရောက်ရှိနိုင်ကြပေ။ ဘုရားသခင်ကို ၎င်းတို့၏ ယုံကြည်မှုတွင် လောကီ အမှုအရေးများမှ ခပ်ခွာခွာနေခြင်း၊ လောကီကို စွန့်လွှတ်ခြင်း၊ နတ်ဆိုးများနှင့် အဆက်အဆံမရှိခြင်း၊ မကောင်းမှုကို မလုပ်ဆောင်ခြင်း၊ အပြစ်ကျူးလွန်မှု သာ၍ နည်းပါးခြင်း၊ ဘုရားသခင်၏ အမည်နာမကို ခိုင်ခိုင်မာမာ စွဲကိုင်ခြင်း၊ ဘုရားသခင်ကို သစ္စာမဖောက်ခြင်းနှင့် ဘုရားသခင်အပေါ် ဆုတောင်းခြင်းအပြင် အရာခပ်သိမ်း၌ မှီခိုခြင်းတို့ကဲ့သို့သော စည်းမျဉ်းစည်းကမ်းအချို့ကို လိုက်လျှောက်ခြင်းအား အာရုံစိုက်ကြသည်။ ဤအရာများသာ အရေးကြီးပေသည်။ ၎င်းတို့သည် အခြေခံအားဖြင့် ဘာသာရေး ယုံကြည်မှု၏ လုပ်ရိုးလုပ်စဉ်များတွင် ဘောင်ခတ်ခံရလျက် ရှိနေကြရသည်။ သမ္မာတရားနှင့်ပတ်သက်၍ အလွန်များသည့် ဘုရားနှုတ်ကပတ်တော်များနှင့် တရားဒေသနာများကို ကြားပြီးသည့်နောက်တွင် မိမိတို့ ကြားသည့်အရာကို နားမလည်ကြပေ။ ၎င်းတို့ နားထောင်လေ၊ ရှုပ်ထွေးလေ ဖြစ်သောကြောင့် ထိုအရာတစ်ခုကိုမျှ မသိမှတ်ကြပေ။ ဤအမှုတော်အဆင့်တွင် လူတို့ကို ဘုရားသခင် မည်သည့်အရာ တောင်းဆိုသည်ကို ၎င်းတို့အား သင် မေးပါက သင့်ကို ၎င်းတို့ မပြောပြနိုင်ပေ။ အယူဝါဒနှင့်ပတ်သက်သည့် ရိုးရှင်းသောအရာ အနည်းငယ်ကိုသာ ၎င်းတို့ ပြောဆိုနိုင်သည်။ ဤအရာက ၎င်းတို့၏ အစွမ်းအစသည် အလွန့်အလွန် ညံ့ဖျင်းပြီး ဘုရားနှုတ်ကပတ်တော်များကို ၎င်းတို့ နားမလည်နိုင်ဟု ဆိုလိုပေသည်။

သာမန် အစွမ်းအစရှိသည့်လူများ၏ သရုပ်သကန်များမှာ အဘယ်နည်း။ အဓိက သရုပ်သကန်မှာ ၎င်းတို့တွင် ဘုရားနှုတ်ကပတ်တော်များကို သဘောပေါက်နားလည်နိုင်စွမ်း မရှိကြခြင်း ဖြစ်သည်။ တရားဒေသနာများကို နားထောင်ပြီးနောက်တွင် အချို့သော စကားများနှင့် အယူဝါဒများကိုသာ နားလည်ကြသော်လည်း မည်သည့် သိနားလည်မှုအသစ်မျှ မရှာမတွေ့နိုင်ကြချေ။ ၎င်းတို့အပေါ် အမှုအရာများ ကျရောက်သည့်အခါ ယင်းတို့ကို မကိုင်တွယ်နိုင်ကြသေးသကဲ့သို့ သမ္မာတရားကို လက်တွေ့မလုပ်ဆောင်နိုင်ကြပေ။ အချို့သော အနှစ်မဲ့သည့် အယူဝါဒများကိုသာ ရေရွတ်နိုင်ကြပြီး စည်းမျဉ်းစည်းကမ်းများကို လိုက်လျှောက်နိုင်ကြသည်။ တရားဒေသနာများကို နားထောင်ကြသည့်အခါ နားလည်ပုံရကြသော်လည်း အမှုအရာများ ၎င်းတို့အပေါ် ကျရောက်သည့်အခါ ၎င်းတို့သည် စည်းမျဉ်းစည်းကမ်းများကို လိုက်လျှောက်ကြဆဲဖြစ်ကာ မိမိတို့ကိုယ်ပိုင် အလိုဆန္ဒအတိုင်း ပြုမူဆောင်ရွက်ကြဆဲ ဖြစ်သည်။ ၎င်းတို့သည် အခြားသူများကို စကားများနှင့် အယူဝါဒများကို ရေရွတ်ခြင်းအားဖြင့် အမြဲ ကြိမ်းမောင်းကြသည်။ ဘုရားသခင်ကို နှစ်များစွာ ယုံကြည်သည့်နောက်တွင် အယူဝါဒများစွာကို နားလည်ပြီး အခြားသူများနှင့် မိတ်သဟာယပြုကြသည့်အခါ မိမိတို့၏ အသိပညာအကြောင်း အနည်းငယ် ပိုမို ပြောဆိုနိုင်ကြသည်။ ၎င်းတို့သည် ယင်းတို့၏ အဓိပ္ပာယ်ကို ပြီးပြည့်စုံပြီး ခိုင်မာသည့် နည်းလမ်းဖြင့် ဖော်ပြနိုင်ကြပြီး လူတို့နှင့် ပုံမှန် စကားစမြည်ပြောဆိုမှုများ ရှိနိုင်ကြသည်။ သို့ရာတွင် သမ္မာတရားက မည်သည့်အရာဖြစ်သည် သို့မဟုတ် စစ်မှန်မှုက မည်သည့်အရာဖြစ်သည်ကို နားမလည်နိုင်ကြသေးချေ။ ၎င်းတို့ ပြောသည့် အယူဝါဒများက သမ္မာတရား စစ်မှန်မှုဖြစ်သည်ဟု ၎င်းတို့ တွေးထင်ကြပြီး အခြားသူများက သမ္မာတရား စစ်မှန်မှု၊ ၎င်းတို့ ကိုယ်ပိုင် သိနားလည်မှု သို့မဟုတ် လက်တွေ့လုပ်ဆောင်မှု လမ်းကြောင်းတို့ ပါဝင်ပတ်သက်သည့် ၎င်းတို့၏ အတွေ့အကြုံများအကြောင်း ပြောသည့်အရာကို သဘောမပေါက်နိုင်ကြချေ။ ဤသာမန်အစွမ်းအစ ရှိသည့်လူများသည် သမ္မာတရားနှင့် အယူဝါဒကြား ခြားနားမှုမရှိဟု ခံစားကြသည်။ တရားဒေသနာ မည်မျှ ၎င်းတို့ နားထောင်သည်ဖြစ်စေ၊ ကယ်တင်ခြင်းခံရရန်အလို့ငှာ ၎င်းတို့ လက်တွေ့လုပ်ဆောင်သင့်သည့် သမ္မာတရားများနှင့် ပိုင်ဆိုင်ရမည့် သမ္မာတရားများကို သဘောမပေါက်နိုင်ကြချေ။ ၎င်းတို့သည် မိမိတို့ကိုယ်ကို နားလည်ရန်လည်း မသိရှိကြသကဲ့သို့ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် မည်သည့် သမ္မာတရားများ လက်တွေ့လုပ်ဆောင်သင့်သည်ကို မသိကြချေ။ ၎င်းတို့၏ လက်တွေ့ဘဝများတွင် စည်းမျဉ်းစည်းကမ်းများကိုသာ လိုက်လျှောက်နိုင်ကြသည်၊ ဘာသာရေး ထုံးတမ်းဓလေ့များကိုသာ လိုက်လျှောက်နိုင်ကြသည်၊ စုဝေးပွဲများကို စွဲစွဲမြဲမြဲ တက်ရောက်နိုင်ကြသည်၊ အခြားသူများထံ အယူဝါဒများကို မဆုတ်မနစ် ဟောပြောနိုင်ကြပြီး မိမိတို့၏ တာဝန်များကို ထမ်းဆောင်ရန် အားထုတ်မှုအချို့ကို စွဲစွဲမြဲမြဲ အားထုတ်နိုင်ကြလေသည်။ သို့ရာတွင် စိတ်သဘောထားတွင် ပြောင်းလဲမှုများ၊ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားနှင့်ဆိုင်သည့် အသိ သို့မဟုတ် အသက်ဝင်ရောက်မှုတို့ ပါဝင်ပတ်သက်သည့် သမ္မာတရားများအတွက်မူ ထိုသမ္မာတရားထဲသို့ ၎င်းတို့ မဝင်ရောက်ကြချေ၊ သို့မဟုတ် သာ၍ နက်နက်ရှိုင်းရှိုင်း မလေ့လာကြချေ။ ဤသည်မှာ သာမန် အစွမ်းအစ ပိုင်ဆိုင်ခြင်းကို ဆိုလိုသည့်အရာ ဖြစ်သည်။ သာမန်အစွမ်းအစရှိသည့် လူတို့သည်သာ ဤအဆင့်ကို ရောက်ရှိနိုင်ကြသည်။ ဘုရားသခင်ကို အနှစ် ၂၀ သို့မဟုတ် ၃၀ ယုံကြည်ပြီးဖြစ်ကာ အယူဝါဒများအကြောင်းသာ ပြောဆိုနိုင်ကြသူများ ရှိသည်။ ဆယ်စုနှစ်တစ်စုကျော်ကြာ ဘုရားသခင်ကို ယုံကြည်ပြီးဖြစ်သည့်တိုင် ၎င်းတို့ လုပ်သမျှက အယူဝါဒများကို ရေရွတ်ခြင်းသာဖြစ်သည့် လူများနှင့် သင်တို့ ထိတွေ့ဆက်ဆံဖူးကြသလော။ (ဆက်ဆံဖူးပါသည်။) ဤလူစားမျိုးများတွင် သာမန် အစွမ်းအစရှိကြ၏။

ကောင်းမွန်သည့် အစွမ်းအစရှိသော လူတို့၏ သရုပ်သကန်များမှာ အဘယ်နည်း။ ဘုရားသခင်ကို အချိန်မည်မျှကြာ ယုံကြည်ပြီးသည်ဖြစ်စေ တရားဒေသနာတစ်ခုကို နားထောင်ပြီးသည့်နောက်တွင် ထိုအရာသည် သမ္မာကျမ်းစာ ပြောသည့်အရာနှင့် ကွဲပြားခြားနားကြောင်းနှင့် ဘာသာတရားထဲတွင် သွန်သင်သည့်အရာနှင့် လုံးဝ ကွဲပြားကြောင်းကို ၎င်းတို့ ပြောနိုင်ကြလိမ့်မည်။ ထိုအရာက သာ၍ နက်ရှိုင်းကြောင်း၊ သာ၍ အသေးစိတ်ကျပြီး လုံးဝ လက်တွေ့ကျကြောင်း ၎င်းတို့ ပြောပြနိုင်သည်။ ထို့ကြောင့် ဘုရားသခင်၏ အမှုတော်သစ်ကို လက်ခံသည့်နောက်တွင် ၎င်းတို့သည် သမ္မာတရား လက်တွေ့လုပ်ဆောင်ခြင်းနှင့် စစ်မှန်မှုထဲသို့ ဝင်ရောက်ခြင်းတို့ကို စတင်အာရုံစိုက်ကြသည်။ ၎င်းတို့၏ တကယ့်ဘဝများတွင် ဘုရားနှုတ်ကပတ်တော်များကို မည်သို့ လက်တွေ့လုပ်ဆောင်ပြီး တွေ့ကြုံရမည်ကို မိမိတို့ကိုယ်ကို လေ့ကျင့်ကြသည်။ ဥပမာအားဖြင့် ဘုရားသခင်က “သင်တို့သည် ရိုးသားသောလူများ ဖြစ်ရမည်”ဟု ပြောသည်။ အစအဦးတွင် ဤလူများသည် ဤအရာကို စည်းမျဉ်းစည်းကမ်း တစ်ခုအနေဖြင့်သာ လိုက်နာစောင့်ထိန်းကြပြီး မိမိတို့စိတ်တွင် ရှိသည့် မည်သည့်အရာကိုမဆို ပြောဆိုကြသည်။ တဖြည်းဖြည်းနှင့် တရားဒေသနာများကို နားထောင်သည့်ဖြစ်စဉ်နှင့် ၎င်းတို့၏ တကယ့် အတွေ့အကြုံတွင် ၎င်းတို့သည် မိမိတို့ သင်ယူပြီးဖြစ်သည့်အရာကို အဆက်မပြတ် အကျဉ်းချုပ်ကြပြီး အဆုံးတွင် ရိုးသားသည့်လူတစ်ဦး ဖြစ်ခြင်းနှင့်ဆိုင်သည့် သမ္မာတရားက မည်သည့်အရာ အမှန်တကယ်ဖြစ်ပြီး ဘဝက မည်သည့်အရာ အမှန်တကယ်ဖြစ်သည်တို့ကို ၎င်းတို့ တွေ့ကြုံကာ နားလည်ကြလေသည်။ ဘုရားသခင် ပြောဆိုသည့် စကားများနှင့် တရားဒေသနာများကို နားထောင်ခြင်းမှ နားလည်သည့် သမ္မာတရားများကို ၎င်းတို့၏ တကယ့် ဘဝများအတွက် ၎င်းတို့ ကျင့်သုံးကာ ယင်းတို့ကို မိမိတို့၏ စစ်မှန်မှု ဖြစ်စေနိုင်စွမ်း ရှိကြသည်။ စစ်မှန်သည့် အတွေ့အကြုံနှင့်အတူ ၎င်းတို့၏ အသက်အတွေ့အကြုံသည် တဖြည်းဖြည်း နက်သည်ထက် နက်သွားသည်။ ဤလူများက တရားဒေသနာများကို နားထောင်သည့်အခါ သို့မဟုတ် ဘုရားနှုတ်ကပတ်တော်များကို ဖတ်ရှုသည့်အခါ ထိုအရာများတွင် ပါရှိသည့် သမ္မာတရားကို နားလည်သဘောပေါက်နိုင်ကြသည်။ ဤနေရာတွင် သမ္မာတရားအားဖြင့် မည်သည့်အရာကို ဆိုလိုသနည်း။ ယင်းသည် အနှစ်မဲ့သည့် အယူဝါဒမဟုတ်၊ စကားလုံးသုံးနှုန်း ဖော်ပြချက်တစ်ခုမဟုတ်၊ အမှုအရာတစ်ခုခုအကြောင်း သီအိုရီတစ်ခု မဟုတ်။ ထို့ထက် ယင်းသည် တကယ့်ဘဝတွင် ကြုံရသည့် အခက်အခဲများနှင့် အကြင်သူ ထုတ်ဖော်သည့် အမျိုးမျိုးသော ဖောက်ပြန်ပျက်စီးသည့် အခြေအနေများ ပါဝင်သည်။ ကောင်းမွန်သည့် အစွမ်းအစရှိသောလူများသည် ဤအခြေအနေများကို ခွဲခြားရွေးထုတ်နိုင်ကြပြီး ဘုရားသခင် ပြောသည့်အရာများနှင့် ဖော်ထုတ်သည့်အရာများဖြင့် နှိုင်းယှဉ်ချိန်ဆကြည့်နိုင်ကြသည်။ ထို့နောက်တွင် ဘုရားနှုတ်ကပတ်တော်များအတိုင်း မည်သို့ လက်တွေ့လုပ်ဆောင်ရမည်ကို ၎င်းတို့ သိကြလိမ့်မည်။ ဤသည်မှာ ကောင်းမွန်သော အစွမ်းအစအားဖြင့် ဆိုလိုသည့်အရာ ဖြစ်သည်။ ကောင်းမွန်သည့် အစွမ်းအစက အဓိကအားဖြင့် မည်သည့်အရာကို ထင်ဟပ်စေသနည်း။ တရားဒေသနာတွင် ပြောဆိုထားသည့်အရာကို နားလည်နိုင်စွမ်း၊ ဤစကားများနှင့် မိမိ၏ တကယ့် အခြေအနေကြား ဆက်စပ်မှုကို သဘောပေါက်နားလည်နိုင်စွမ်း၊ ဤစကားများက မိမိအပေါ် မည်သည့် သက်ရောက်မှုရှိလိမ့်မည်ဟူသည်ကို သဘောပေါက်နားလည်ပြီး ဤစကားများနှင့် မိမိကိုယ်ကိုနှင့် ချိတ်ဆက်နိုင်စွမ်းဖြစ်သည်။ ဤသည်မှာ ကောင်းမွန်သည့် အစွမ်းအစဖြစ်၏။ ဤစကားများကို နားလည်ကာ မိမိတို့ကိုယ်ကိုနှင့် ချိတ်ဆက်နိုင်ခြင်းအပြင် ကောင်းမွန်သည့် အစွမ်းအစရှိသော လူများသည် တကယ့်ဘဝတွင် လက်တွေ့လုပ်ဆောင်မှု စည်းမျဉ်းများကိုလည်း သဘောပေါက်နိုင်ကြပြီး မိမိတို့၏ တကယ့်ဘဝများတွင် ကြုံရသည့် ခက်ခဲမှု သို့မဟုတ် အခြေအနေတိုင်းအတွက် ဤစည်းမျဉ်းများကို ကျင့်သုံးနိုင်ကြလေသည်။ ဤသည်မှာ ထိုးထွင်းသိမြင်မှုရှိခြင်းဟု ဆိုလိုသည့်အရာ ဖြစ်သည်။ ထိုသို့သော ထိုးထွင်းသိမြင်မှုရှိသည့်သူများသာ ကောင်းမွန်သည့် အစွမ်းအစကို အမှန်တကယ် ပိုင်ဆိုင်ကြသည်။

သာမန်အစွမ်းအစရှိသည့်လူများက ၎င်းတို့၏ ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်သည့်အခါ မိမိတို့ကိုယ်ပိုင် အခြေအနေ သို့မဟုတ် ပြဿနာ၏ အနှစ်သာရကို ရှင်းလင်းစွာ မသိမြင်နိုင်ကြချေ။ ၎င်းတို့သည် ထိုအရာများကို ၎င်းတို့၏ အယူဝါဒများဖြင့် နှိုင်းယှဉ်ချိန်ဆကြည့်ခြင်းအားဖြင့်သာ ဝေဖန်အကဲဖြတ်နိုင်ကြသည်။ ပြဿနာ၏ အနှစ်သာရကို ၎င်းတို့ မရိပ်စားမိနိုင်ကြ သို့မဟုတ် သမ္မာတရားပါဝင်သည့် ဤအနှစ်သာရနှင့် သွင်ပြင်လက္ခဏာ၏ ရင်းမြစ်ကို သတိမပြုမိနိုင်ကြချေ။ အခြေအနေတစ်ခုခုနှင့် ရင်ဆိုင်ရသည့်အခါ ပြုပြင်ခံရသည့်နောက်တွင်၊ ထိုအရာကို စိတ်ဖြာလေ့လာဆွေးနွေးကာ ဆန်းစစ်ပြီးသည့်နောက်တွင် ထိုအခြေအနေသက်သက်အပေါ် နက်ရှိုင်းသည့် ထင်မြင်ချက်တစ်ခုနှင့် သိနားလည်မှုအချို့ ရရှိကြလေသည်။ သို့ရာတွင် မတူကွဲပြားသော အနေအထား သို့မဟုတ် အခြေအနေတစ်ခုနှင့် ရင်ဆိုင်ရသည့်အခါ ထိုအရာကို တစ်ဖန် နားလည်ကြလိမ့်မည် မဟုတ်။ မည်သည့်အရာ လုပ်ဆောင်ရမည်ကို သိရှိကြလိမ့်မည်မဟုတ်သကဲ့သို့ လိုက်လျှောက်ရမည့် စည်းမျဉ်းများကို ရှာတွေ့ကြလိမ့်မည် မဟုတ်ပေ။ ဤသည်မှာ သာမန် အစွမ်းအစရှိခြင်းကို ဆိုလိုသည့်အရာ ဖြစ်သည်။ ကောင်းမွန်သည့် အစွမ်းအစရှိသူတို့မှာမူ ၎င်းတို့တွင် ကောင်းမွန်သည့် အစွမ်းအစရှိသည်ဟု အဘယ်ကြောင့် ငါ ပြောသနည်း။ အခြေအနေတစ်ခုနှင့် ရင်ဆိုင်ရသည့်အခါ ကောင်းမွန်သည့် အစွမ်းအစရှိသူများသည် လက်တွေ့လုပ်ဆောင်ရမည့် လမ်းကြောင်းကို ချက်ချင်း မရကောင်းမရနိုင်သော်လည်း တရားဒေသနာများကို နားထောင်ခြင်း သို့မဟုတ် ဘုရားနှုတ်ကပတ်တော်များကို ရှာဖွေခြင်းအားဖြင့် လမ်းကြောင်းတစ်ခုကို ရှာတွေ့နိုင်ကြလေသည်။ ထို့နောက် အခြေအနေကို မည်သို့ ချဉ်းကပ်ရမည်ကို ၎င်းတို့ သိကြလိမ့်မည်။ အလားတူ အခြေအနေတစ်ခုကို နောက်တစ်ကြိမ် ကြုံရသည့်အခါ မည်သည့်အခါ လုပ်ဆောင်ရမည်ကို ၎င်းတို့ သိကြလိမ့်မည်လော။ (သိကြပါလိမ့်မည်။) ယင်းမှာ အဘယ်ကြောင့်နည်း။ (သူတို့သည် စည်းမျဉ်းစည်းကမ်းများကို လိုက်လျှောက်ရုံ လိုက်မလျှောက်ပါ။ လမ်းကြောင်းတစ်ခု ရှာတွေ့ရန် အခြေအနေကို သူတို့ တွေးဆနိုင်ပြီးနောက် ၎င်းတို့ သင်ယူခဲ့သည့် အရာကို အလားတူ အခြေအနေတွင် ကျင့်သုံးနိုင်ကြသည်။) မှန်ပေသည်၊ ၎င်းတို့သည် စည်းမျဉ်းကို ရှာတွေ့ပြီးဖြစ်ကာ သမ္မာတရား၏ ဤသွင်ပြင်လက္ခဏာကို နားလည်ကြလေသည်။ သမ္မာတရားကို ၎င်းတို့ နားလည်သည်နှင့် သမ္မာတရား၏ ဤသွင်ပြင်လက္ခဏာက ရည်ညွှန်းသည့် လူတို့၏ အခြေအနေများ၊ ထုတ်ဖော်ခြင်းများနှင့် ဖောက်ပြန်ပျက်စီးသော စိတ်သဘောထားများအပြင် သမ္မာတရား ပါဝင်ပတ်သက်သည့် ၎င်းတို့ဘဝများတွင် ကြုံရသော ကိစ္စရပ်များ၊ အခြေအနေများ စသည်တို့ သိရှိကြလေသည်။ ထိုသို့သော အရာများကို လုပ်ဆောင်ခြင်းနှင့်ဆိုင်သည့် စည်းမျဉ်းများကို ၎င်းတို့ ရှင်းလင်းကြပြီး အနာဂတ်တွင် အလားတူ အရာများ ကြုံရသည့်အခါ သမ္မာတရား စည်းမျဉ်းများအတိုင်း မည်သို့ လက်တွေ့လုပ်ဆောင်ရမည်ကို သိရှိကြသည်။ ဤသည်မှာ သမ္မာတရားကို စစ်မှန်စွာ နားလည်ရန်ဟူသည့်အရာ ဖြစ်သည်။ ထို့ကြောင့် လူအချို့က သမ္မာတရားကို နားလည်နိုင်သောကြောင့်၊ သမ္မာတရားကို နားလည်ရန် အစွမ်းအစရှိကြသောကြောင့် ၎င်းတို့သည် အဖွဲ့ခေါင်းဆောင်များ သို့မဟုတ် အသင်းတော် ခေါင်းဆောင်များ ဖြစ်လာနိုင်ကြလေသည်။ သို့ရာတွင် အခြားသူအချို့သည် အယူဝါဒအဆင့်တွင်သာ နားလည်နိုင်ကြသည်။ ထို့ကြောင့် ၎င်းတို့သည် စည်းမျဉ်းများကို သဘောမပေါက်နိုင်ကြသောကြောင့် ကြီးကြပ်ရေးတာဝန်ကို မကိုင်တွယ်နိုင်ကြသောကြောင့် အဖွဲ့ခေါင်းဆောင်များ မဖြစ်နိုင်ကြချေ။ သင့်ကို အဖွဲ့ခေါင်းဆောင်တစ်ဦးအဖြစ် အစေခံရန် တောင်းဆိုခြင်းသည် ခေါင်းဆောင်မှုကို ခံယူရန်နှင့် ကြီးကြပ်ရေးတာဝန်ကို ကိုင်တွယ်ရန် တောင်းဆိုခြင်း ဖြစ်သည်။ ကြီးကြပ်ရေးတာဝန်ကို ကိုင်တွယ်ရန် မည်သည့်အရာကို သင် အသုံးပြုရမည်နည်း။ အယူဝါဒ၊ ဆောင်ပုဒ်များ၊ အသိပညာ သို့မဟုတ် အယူအဆများ မဟုတ်။ ကြီးကြပ်ရေးတာဝန်ကို ကိုင်တွယ်ရန် သမ္မာတရား စည်းမျဉ်းများကို အသုံးပြုဖို့ သင့်ကို တောင်းဆိုခြင်း ဖြစ်သည်။ ဤသည်မှာ ဘုရားအိမ်တော်တွင် မည်သည့်အရာမဆို လုပ်ဆောင်ရာတွင် အသုံးပြုသည့် အခြေခံအကျဆုံးနှင့် အမြင့်မားဆုံးသော စည်းမျဉ်းဖြစ်သည်။ သင်၏ အစွမ်းအစက သာမန်ဖြစ်ပြီး သို့မဟုတ် ညံ့ဖျင်းပြီး၊ သမ္မာတရားကို သင် နားမလည်နိုင်လျှင် ကြီးကြပ်ရေးတာဝန်ကို သင် မည်သို့ ကိုင်တွယ်နိုင်မည်နည်း။ ဤတာဝန်ကို သင် မည်သို့ ယူနိုင်မည်နည်း။ သင်သည် ဤအလုပ်၊ ဤတာဝန်နှင့် မကိုက်ပေ။ လူအချို့သည် အဖွဲ့ခေါင်းဆောင်များအဖြစ် အရွေးခံခဲ့ရသော်လည်း သမ္မာတရားကို နားမလည်ကြသကဲ့သို့ မည်သည့်အရာကိုမျှ လုံးဝ မပြီးမြောက်နိုင်ကြပေ။ ၎င်းတို့သည် အဖွဲ့ခေါင်းဆောင်များအဖြစ် အခေါ်မခံထိုက်သကဲ့သို့ အစားထိုးခံရသင့်ပေသည်။ လူအချို့သည် အဖွဲ့ခေါင်းဆောင်များအဖြစ် အရွေးခံခဲ့ရပြီး သမ္မာတရား စည်းမျဉ်းများနှင့်သက်ဆိုင်သည့် တစ်စုံတစ်ရာကို နားလည်နိုင်ကြသည်၊ အလုပ်ကို ကြီးကြပ်နိုင်ပြီး လက်တွေ့ကျသည့် ပြဿနာအချို့ကို ဖြေရှင်းနိုင်ကြလေသည်။ ဤသည်မှာ တစ်စုံတစ်ဦးအား အလုပ်အတွက် အရည်အချင်း ပြည့်မီစေပြီး အဖွဲ့ခေါင်းဆောင်တစ်ဦးအဖြစ် သင့်လျော်စေသည့်အရာ ဖြစ်သည်။ လူအချို့သည် အလုပ်ကို မထမ်းရွက်နိုင် သို့မဟုတ် မိမိတို့တာဝန်များကို ကောင်းစွာ မထမ်းဆောင်နိုင်ကြပေ။ ဤအတွက် အဓိကအကြောင်းရင်းမှာ အဘယ်နည်း။ ထိုသို့သော လူများထဲမှ လူနည်းစုအတွက် ထိုအရာမှာ ၎င်းတို့တွင် ညံ့ဖျင်းသည့် လူ့သဘာဝရှိသောကြောင့် ဖြစ်သည်။ သို့သော် လူများစုအတွက်မူ အကြောင်းရင်းမှာ ၎င်းတို့၏ နိမ့်ကျသည့် အစွမ်းအစ ဖြစ်သည်။ ဤသည်မှာ ၎င်းတို့၏ အလုပ်များကို မလုပ်ဆောင်နိုင်ခြင်း သို့မဟုတ် ၎င်းတို့၏ တာဝန်များကို ကောင်းစွာ မထမ်းဆောင်နိုင်ခြင်း၏ အကြောင်းတရား ဖြစ်သည်။ သမ္မာတရားကို သဘောပေါက်နားလည်ခြင်းဖြစ်စေ၊ အလုပ်အကိုင်တစ်ခု သို့မဟုတ် အထူးပြု ကျွမ်းကျင်မှုတစ်ခုကို သင်ယူခြင်းဖြစ်စေ အစွမ်းအစကောင်းရှိသည့်လူများသည် ထိုအရာများတွင် ပါဝင်သည့် စည်းမျဉ်းများကို သဘောပေါက်နိုင်ကြသည်၊ အမှုအရာများ၏ ရင်းမြစ်ကို နားလည်နိုင်ကြပြီး ယင်းတို့၏ စစ်မှန်မှုနှင့် အနှစ်သာရကို ပိုင်ခြားသိမြင်နိုင်ကြလေသည်။ ဤသို့ဖြင့် ၎င်းတို့ လုပ်ဆောင်သမျှအရာတိုင်းတွင်၊ ၎င်းတို့ ပါဝင်သည့် အလုပ်တိုင်းတွင် ၎င်းတို့သည် မှန်ကန်သည့် အကဲဖြတ်မှုများကို ပြုလုပ်ကြပြီး မှန်ကန်သည့် စံနှုန်းများနှင့် စည်းမျဉ်းများကို သတ်မှတ်ကြလေသည်။ ဤသည်မှာ အစွမ်းအစကောင်း ဟူသည့်အရာ ဖြစ်သည်။ အစွမ်းအစကောင်း ရှိသည့်လူများသည် ဘုရားအိမ်တော်၏ အမျိုးမျိုးသော အလုပ်အပေါ် ကြီးကြပ်ရေးတာဝန်ကို ကိုင်တွယ်နိုင်ကြသည်။ သာမန် သို့မဟုတ် ညံ့ဖျင်းသည့် အစွမ်းအစရှိသူများသည် ထိုသို့သော အလုပ်ကို မတတ်စွမ်းနိုင်ကြပေ။ ဤသည်မှာ ဘုရားအိမ်တော်က လူအချို့အပေါ် မျက်နှာသာပေးခြင်းဖြစ်စေ၊ အထင်သေးခြင်းဖြစ်စေ၊ လူတို့ကို မတူကွဲပြားစွာ ဆက်ဆံခြင်းဖြစ်စေ လုံးဝ မဟုတ်ပေ။ ထိုအရာမှာ များစွာသော လူတို့က ၎င်းတို့၏အစွမ်းအစကြောင့် ကြီးကြပ်ရေးတာဝန်ကို မကိုင်တွယ်နိုင်ခြင်းသာ ဖြစ်သည်။ အဘယ်ကြောင့် ကြီးကြပ်ရေးတာဝန်ကို ၎င်းတို့ မကိုင်တွယ်နိုင်သနည်း။ ဖြစ်ကြောင်းရင်းမြစ်မှာ အဘယ်နည်း။ သမ္မာတရားကို ၎င်းတို့ နားမလည်ကြခြင်း ဖြစ်သည်။ ပြီးလျှင် ၎င်းတို့သည် အဘယ်ကြောင့် သမ္မာတရားကို နားမလည်ကြသနည်း။ ယင်းမှာ ၎င်းတို့၏ အစွမ်းအစသည် သာမန်ဖြစ်သောကြောင့်၊ သို့မဟုတ် အလွန်ပင် ညံ့ဖျင်းနေသောကြောင့် ဖြစ်သည်။ ထိုအကြောင်းကြောင့် သမ္မာတရားကို ၎င်းတို့ ဉာဏ်မမီနိုင်ကြ၊ ၎င်းတို့သည် သမ္မာတရားကို ကြားသည့်အခါ နားမလည်နိုင်ကြပေ။ လူအချို့က အလေးဂရုပြု၍ နားမထောင်သောကြောင့် သမ္မာတရားကို နားမလည်နိုင်ကြခြင်း ဖြစ်ကောင်းဖြစ်နိုင်သည်၊ သို့မဟုတ် ၎င်းတို့သည် ငယ်ရွယ်ပြီး ဘုရားသခင်ကို ၎င်းတို့၏ယုံကြည်မှု၌ မည်သည့်စိတ်ကူးစိတ်သန်းမျှ မရှိသေးသည့်အပြင် ၎င်းတို့အတွက် ယင်းက အထူးစိတ်ဝင်စားဖွယ် မကောင်းသောကြောင့် ဖြစ်နိုင်သည်။ သို့ရာတွင် ဤအရာများက အဓိက အကြောင်းအရင်း မဟုတ်ပေ။ အဓိကအကြောင်းရင်းမှာ ၎င်းတို့၏အစွမ်းအစသည် မလုံလောက်သောကြောင့် ဖြစ်သည်။ နိမ့်ကျသော အစွမ်းအစရှိသည့် လူများသည် ၎င်းတို့၏တာဝန်က မည်သည့်အရာ ဖြစ်ပါစေ၊ သို့မဟုတ် ၎င်းတို့သည် မည်မျှကြာအောင် အလုပ်လုပ်နေခဲ့ပါစေ၊ ဒေသနာမည်မျှကို ၎င်းတို့ကြားနာရသည်ဖြစ်စေ၊ ၎င်းတို့ကို သမ္မာတရားမည်မျှကို သင်မိတ်သဟာယပြုပေးသည်ဖြစ်စေ ၎င်းတို့သည် နားမလည်နိုင်ကြသေး။ ၎င်းတို့၏တာဝန်ကို ထမ်းဆောင်ခြင်းတွင် အချိန်ဆွဲကာ အမှုအရာများကို လုံးလုံး ရှုပ်ထွေးစေပြီး မည်သည့်အရာမျှ မဖြစ်မြောက်ပေ။ အဖွဲ့ခေါင်းဆောင်များအဖြစ် အစေခံကြပြီး အလုပ်အချို့ကို ကြီးကြပ်ရေးတာဝန် ကိုင်တွယ်သည့် လူအချို့အတွက် အလုပ်အတွက် တာဝန်ကို ၎င်းတို့ စတင်ခံယူသည့်အချိန်တွင် ၎င်းတို့သည် စည်းမျဉ်းများကို သဘောမပေါက်ကြချေ။ ကျရှုံးမှုအချို့ကြုံရသည့်နောက်တွင် ၎င်းတို့သည် သမ္မာတရားကို နားလည်လာကြပြီး မေးခွန်းများကို ရှာဖွေကာ မေးမြန်းခြင်းအားဖြင့် စည်းမျဉ်းများကို သဘောပေါက်လာကြလေသည်။ ထို့နောက် ဤစည်းမျဉ်းများကို အခြေခံ၍ ၎င်းတို့သည် ကြီးကြပ်ရေးတာဝန်ကို ကိုင်တွယ်နိုင်ကြပြီး မိမိတို့ဘာသာ အလုပ်ကို ထမ်းရွက်နိုင်ကြသည်။ ဤသည်မှာ အစွမ်းအစရှိခြင်းဟု ဆိုလိုသည့်အရာ ဖြစ်သည်။ အခြားလူတို့အတွက် သင်သည် ၎င်းတို့ကို စည်းမျဉ်းအားလုံး ပြောပြနိုင်ပြီး ယင်းတို့ကို မည်သို့ အကောင်အထည်ဖော်ရမည်ကို အသေးစိတ်ပင် ဖော်ပြနိုင်ပြီး သင် ပြောသည့်အရာကို ၎င်းတို့ နားလည်ပုံရသော်လည်း အမှုအရာများကို လုပ်ဆောင်သည့်အခါ စည်းမျဉ်းများကို သဘောမပေါက်နိုင်ရှိကြဆဲ ဖြစ်သည်။ ထိုအစား မိမိတို့ကိုယ်ပိုင် အယူအဆများနှင့် စိတ်ကူးများကို မှီခိုကြပြီး ဤအရာ မှန်သည်ဟုပင် ယုံကြည်နေကြသည်။ သို့ရာတွင် စည်းမျဉ်းများနှင့်အညီ အမှုအရာများကို ၎င်းတို့ လုပ်ဆောင်ခြင်း ရှိမရှိဟူသည်ကို ၎င်းတို့ ရှင်းလင်းစွာ မပြောနိုင်ကြသကဲ့သို့ အမှန်တကယ် မသိကြပေ။ အထက်က ၎င်းတို့ကို မေးခွန်းများမေးလျှင် ၎င်းတို့သည် ပျာယာခတ်လာကြပြီး မည်သည့်အရာ ပြောဆိုရမည်ကို မသိကြချေ။ အထက်က ကြီးကြပ်ရေးတာဝန်ကို ကိုင်တွယ်ကာ လမ်းညွှန်မှု ပေးသည့်အခါတွင်သာ ၎င်းတို့ ယုံကြည်စိတ်ချကြသည်။ ဤအရာက ၎င်းတို့၏ အစွမ်းအစ အလွန်ညံ့ဖျင်းသည်ကို ညွှန်ပြသည်။ ထိုသို့သော ညံ့ဖျင်းသည့် အစွမ်းအစနှင့်အတူ ၎င်းတို့သည် မိမိတို့၏ တာဝန်များကို စိတ်ကျေနပ်ဖွယ်ပုံစံဖြင့် ထမ်းဆောင်ရန်မဆိုထားနှင့်၊ ဘုရားသခင်၏ သတ်မှတ်ချက်များကို ၎င်းတို့ ဖြည့်ဆည်းနိုင်ခြင်းမရှိ၊ သို့မဟုတ် သမ္မာတရား စည်းမျဉ်းများနှင့် လျော်ညီအောင် အသက်မရှင်နိုင်ကြပေ။

ခုနလေးတင်ကပင် ကောင်းမွန်သည့် အစွမ်းအစအထက်၌ နောက်ထပ်အဆင့်တစ်ခု ရှိသည်ဟု ငါ ဖော်ပြခဲ့သည်။ ယင်းမှာ အလွန်ကောင်းသော အစွမ်းအစဖြစ်၏။ အလွန်ကောင်းသည့် အစွမ်းအစရှိသော လူတို့သည် ဘုရားသခင်ကို စတင်ယုံကြည်လာသည့်နောက်တွင် ဘုရားနှုတ်ကပတ်တော်များကို ဖတ်ရှုကြပြီး ၎င်းတို့၏ အတွေ့အကြုံတွင် ဘုရားနှုတ်ကပတ်တော်များ၌ ဖော်ပြထားသည့် အမျိုးမျိုးသော အခြေအနေများက ရည်ညွှန်းသည့်အရာကို တဖြည်းဖြည်း ဖြတ်သန်း၊ ခံစားပြီး နားလည်ကြသည်။ အလွန်နည်းပါးသည့် အထောက်အပံ့ သို့မဟုတ် အကူအညီရရှိသည့်အချိန်တွင်ပင် ဘုရားနှုတ်ကပတ်တော်များ၌ လက်တွေ့လုပ်ဆောင်မှု လမ်းကြောင်းကို ရှာတွေ့နိုင်ကြသည်၊ ဘုရားနှုတ်ကပတ်တော်များက ပြောသည့် စည်းမျဉ်းများ၊ လမ်းညွှန်ချက်များနှင့် စံနှုန်းများအတိုင်း မိမိတို့ကိုယ်ကိုအတွက် သတ်မှတ်ချက်များ ချမှတ်နိုင်ကြပြီး သွေဖည်မှုများနှင့် လွဲချော်ခြင်းများကို ရှောင်ရှားနိုင်ကြသည်။ ၎င်းတို့သည် ဘုရားနှုတ်ကပတ်တော်များကို မိမိတို့ဘာသာ စားသောက်ခြင်းအားဖြင့် သမ္မာတရားကို နားလည်နိုင်ကြပြီး မိမိတို့ကိုယ်ကို သိရှိလာနိုင်ကာ ဘုရားသခင်ကို သိရှိလာနိုင်ကြသည်။ ဤသည်မှာ အမြင့်ဆုံးသော အစွမ်းအစဖြစ်ပြီး ထိုသို့သော လူများသည် အကြီးမားဆုံးသော ထိုးထွင်းသိမြင်မှုရှိကြသည်။ ငါ့ကို ပြောလော့၊ လူသားများကြားတွင် ဤကဲ့သို့သော လူများ ရှိကြသလော။ ယနေ့ခေတ် လူသားများကြားတွင် ဤသို့သော လူများကို သင် ရှာမတွေ့နိုင်ဟု ထင်ရသော်လည်း ကျမ်းစာထဲတွင် ဤကဲ့သို့သော တစ်ဦးတစ်ယောက်အကြောင်းကို သင် စဉ်းစားနိုင်သလော။ (စဉ်းစားနိုင်ပါသည်၊ ယောဘနှင့် ပေတရုဖြစ်သည်။) ယောဘနှင့်ပေတရုတို့နှစ်ဦးလုံးက ဤလူစားမျိုး ဖြစ်ကြ၏။ ၎င်းတို့သည် လူသားများထဲတွင် မြင့်မားဆုံးသော အစွမ်းအစရှိကြသည်။ ၎င်းတို့၏ လူ့သဘာဝ၊ အကျင့်စရိုက်နှင့် ဘုရားသခင်ကို ယုံကြည်ခြင်းတို့အား ဘေးဖယ်ထားလျှင် အစွမ်းအစအရ ၎င်းတို့သည် အမြင့်မားဆုံးသော အစွမ်းအစရှိသည့် လူနှစ်ဦးဖြစ်ကြသည်။ ဤအရာကို ပြောဆိုခြင်းအတွက် အခြေပြုချက်မှာ အဘယ်နည်း။ (ယောဘသည် ဘုရားနှုတ်ကပတ်တော်များကို လုံးဝ ဖတ်ရှုခြင်းမရှိသော်လည်း ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ရင်း ဘုရားသခင်ကို သိကျွမ်းလာသည်။) ဘုရားသခင်သည် ယောဘကို မည်သည့်အခါတွင်မျှ စကားမပြောခဲ့ပေ၊ ထို့ကြောင့် သူ၏ အတွေ့အကြုံနှင့် အသိပညာတို့သည် မည်သည့်နေရာမှ လာခဲ့သနည်း။ ယောဘသည် သူ၏ ဘဝတွင် လေ့လာမှုများနှင့် ရှာဖွေတွေ့ရှိမှုများ ပြုလုပ်ခဲ့သည့်နောက် ယင်းတို့ကို သေချာစွာ ပျော်မွေ့ခံစားခဲ့သည်။ ယင်းက သူ၏ စိတ်နှလုံးတွင် အချို့သော ထင်မြင်ချက်များ ဖန်တီးခဲ့ပြီး သူ့ကို အချို့သော ဉာဏ်အလင်းပေးမှုနှင့် အလင်းပေးမှုတို့ကို ရရှိစေခဲ့သည်။ သူသည် သမ္မာတရားကို နည်းနည်းချင်း သဘောပေါက်ခဲ့ပြီး ယင်းတို့ကို သဘောပေါက်သည့်နောက်တွင် သူ၏ သဘောပေါက်နားလည်နိုင်ခြင်း၊ သမ္မာတရားအပေါ် သူ၏ သိနားလည်ခြင်းတို့နှင့်အညီ သူ လက်တွေ့လုပ်ဆောင်ခဲ့ပြီး တဖြည်းဖြည်းချင်း ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်လာခဲ့သည်။ “ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်း”သည် လူတို့ လေ့လာကာ လက်တွေ့လုပ်ဆောင်သင့်သည့်အရာ ဖြစ်သည်။ လူတို့ လိုက်လျှောက်သင့်သည့် အမြင့်ဆုံးသော လမ်းခရီးဖြစ်သည်။ နောက်ပိုင်းမျိုးဆက်များ၏ အမြင်တွင် ယောဘက ဤအဆိုအမိန့်ကို အတော်လေး လွယ်လင့်တကူ လက်တွေ့လုပ်ဆောင်သည်ဟု ထင်ရသည်။ သင်သည် ဤစကားလုံးများ၏ လက်တွေ့ကျသော ဘက်ခြမ်းကို မသိရှိသောကြောင့် သို့မဟုတ် မတွေ့ကြုံရသေးသောကြောင့် ရိုးရှင်းပြီး လွယ်ကူသည်ဟု သင် တွေးထင်သည်။ ယောဘအနေဖြင့် ဤအဆိုအမိန့်ကို မည်သို့ ရရှိခဲ့သနည်း။ သူ၏ ကိုယ်ပိုင် လက်တွေ့ကျသော အတွေ့အကြုံမှတစ်ဆင့် ရရှိခဲ့ပေသည်။ လူတို့၏ အမြင်တွင် “ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ပါ”ဟူသည့် စကားများသည် ဆောင်ပုဒ်တစ်ခုအဖြစ် အသုံးတည့်သင့်ပေသည်။ ထိုဆောင်ပုဒ်ကို သမ္မာတရား စည်းမျဉ်းအဖြစ် ၎င်းတို့ လိုက်လျှောက်ကာ လက်တွေ့လုပ်ဆောင်သင့်သည်။ ဤသည်မှာ မှန်ကန်၏။ သို့ရာတွင် ထိုအရာကို မည်သို့ ပြောဆိုရမည်ကို ယောဘက အာရုံမစိုက်ခဲ့ပေ။ မည်သို့ ဆောင်ရွက်ရမည်ကိုသာ သူ အာရုံစိုက်ခဲ့သည်။ ထို့ကြောင့် သူ အကောင်အထည်ဖော်သည့် စည်းမျဉ်းကို သူ မည်သို့ ရရှိခဲ့သနည်း။ (သူ၏ နေ့စဉ်ဘဝ အတွေ့အကြုံမှတစ်ဆင့် ဖြစ်သည်။) သူ၏ လုပ်ရပ်များတွင် ဤစည်းမျဉ်းကို သူ မည်သို့လိုက်လျှောက်နိုင်ခဲ့သနည်း။ (ဘဝတွင် သူ၏ အတွေ့အကြုံများမှတစ်ဆင့် ဘုရားသခင်ကို သူ သိကျွမ်းလာခဲ့ခြင်း ဖြစ်သည်။) သူသည် သူ၏ ပုံမှန်ဘဝတွင် ဘုရားသခင်၏ လုပ်ဆောင်ချက်များနှင့် လူတို့အပေါ် ဘုရားသခင် လုပ်ဆောင်ခဲ့သည့် အမှုတော်ကို မြင်ခဲ့သည်။ ဤအတွေ့အကြုံများမှတစ်ဆင့် သူသည် ဘုရားသခင်ကို ကြောက်ရွံ့ခြင်း၊ ဘုရားသခင်ကို စစ်မှန်သည့် ယုံကြည်ခြင်း၊ မှန်သော ကြည်ညိုလေးစားခြင်းနှင့် စစ်မှန်သော ကျိုးနွံနာခံမှု၊ ကိုးစားမှုတို့ ဖြစ်ပေါ်ခဲ့သည်။ ဤသည်မှာ ဘုရားသခင်အပေါ် သူ၏ ကြောက်ရွံ့ခြင်း ဖြစ်ပေါ်ခဲ့ပုံဖြစ်သည်။ သူသည် မွေးရာပါကတည်းက ဘုရားသခင်ကို ကြောက်ရွံ့ရကောင်းမှန်း သိရှိခဲ့ခြင်း မဟုတ်ပေ။ ဘုရားသခင်ကို ကြောက်ရွံ့ခြင်းသည် နှစ်ပေါင်းများစွာ ဘုရားသခင်ကို သူယုံကြည်ပြီး ဘုရားသခင်နောက် လိုက်ခဲ့သည့်နောက်ပိုင်း သူ၏ ကျင့်ကြံမှုများနှင့် အပြုအမူတို့၏ အကျဉ်းချုပ်ဖြစ်သည်။ ထိုအရာသည် သူ၏ အပြုအမူ၊ အသိပညာနှင့် လုပ်ဆောင်ချက် စည်းမျဉ်းများ၏ အနှစ်သာရဖြစ်သည်ဟု ငါတို့ ပြောနိုင်သည်။ သူ၏ ပြောဆိုပြုမူပုံ၊ သူ ထုတ်ဖော်ပြသည့်အရာနှင့် ဘုရားသခင်ရှေ့မှောက်တွင် သူ ပြုမူပုံအပြင် သူ၏ အနက်ရှိုင်းဆုံးသော ရည်ရွယ်ချက်များနှင့် လုပ်ဆောင်ချက် စည်းမျဉ်းများ၊ ဤသရုပ်သကန်များအားလုံး၏ အနှစ်သာရမှာ သူသည် ဘုရားသခင်ကို ကြောက်ရွံ့ခဲ့ခြင်း ဖြစ်သည်။ ဤသည်မှာ ဘုရားသခင်က သူ့ကို သတ်မှတ်ပုံဖြစ်သည်။ ယောဘသည် ဤအရာများကို လုပ်ဆောင်နိုင်ခဲ့သော်လည်း ဘုရားသခင်က သူ့ကို နှုတ်ကပတ်တော်များစွာ ပြောဆိုခဲ့သောကြောင့် သို့မဟုတ် သူ့ကို သမ္မာတရား များစွာဖြင့် ထောက်ပံ့ပေးသောကြောင့်မဟုတ်ပေ။ ယင်းနောက်တွင် သူ၏ ကိုယ်ပိုင် သဘောပေါက်နားလည်မှုမှတစ်ဆင့် ဘုရားသခင်ကို ကြောက်ရွံ့ခြင်းအား သူတဖြည်းဖြည်း ရရှိခဲ့ခြင်း ဖြစ်သည်။ ထိုခေတ်တွင် ဘုရားသခင်သည် သူ့ကို ရှင်းလင်းသည့် စကားတစ်ခွန်းတလေမျှ မပြောဆိုခဲ့ပေ။ အလွန်ဆုံးအနေဖြင့် ယောဘမြင်နိုင်ခဲ့သည့်အရာမှာ ဘုရားသခင်၏ စေတမန်များဖြစ်ပြီး အလွန်ဆုံးအနေဖြင့် သူ ကြားနိုင်ခဲ့သည့်အရာမှာ သူ၏ ဘိုးဘေးများမှ လက်ဆင့်ကမ်းလာခဲ့သည့် ဘုရားသခင်အကြောင်း ဒဏ္ဍာရီများ သို့မဟုတ် ဇာတ်လမ်းများဖြစ်သည်။ ဤသည်မှာ သူ သိရှိနိုင်ခဲ့သမျှဖြစ်သည်။ သို့ရာတွင် ဤသတင်းအချက်အလက်ပေါ်တွင်သာ မှီခိုရင်း ယောဘသည် သူ၏ ဘဝကို အသက်ရှင်ခြင်းမှ သာ၍များသော အရာများနှင့် သာ၍လက်တွေ့ကျသော အရာများကို တဖြည်းဖြည်း သင်ယူခဲ့သည်။ တဖြည်းဖြည်းနှင့် ဘုရားသခင်၌ သူ၏ ယုံကြည်ခြင်းသည် ပိုကောင်းသည်ထက် အားကောင်းလာခဲ့ပြီး စစ်မှန်သည့် ဘုရားသခင်ကို ကြောက်ရွံ့ခြင်းသည်လည်း သူ့အထဲတွင် ဖြစ်ပေါ်ခဲ့သည်။ ဤအရာနှစ်ခု သူ့အထဲတွင် ဖြစ်ပေါ်ပြီးသည့်နောက် ယောဘ၏ စစ်မှန်သော ဝိညာဉ်ရင့်ကျက်မှုနှင့် သူ၏ စစ်မှန်သော အစွမ်းအစတို့ ပေါ်လွင်လာခဲ့သည်။ ယောဘထံမှ မည်သည့်အရာကို ငါတို့ မြင်နိုင်သနည်း။ သမ္မာတရားများစွာ ရှိသည်ကို ငါတို့ မြင်နိုင်သည်။ လူများက ပုံမှန် လူသား အတွေးအခေါ်နှင့် အစွမ်းအစတို့ ပိုင်ဆိုင်သရွေ့ မိမိတို့၏ နေ့စဉ်ဘဝများတွင် နည်းနည်းချင်း အမှန်တကယ် သဘောပေါက်နားလည်လာနိုင်သည့်အရာများဖြစ်သော ဘုရားသခင်၏ ရည်ရွယ်ချက်များ၊ ဘုရားသခင်ကို သိကျွမ်းခြင်း၊ လူသားမျိုးနွယ်အတွက် ဘုရားသခင်၏ သတ်မှတ်ချက်များနှင့် လူသားမျိုးနွယ်အတွက် ကယ်တင်ခြင်းတို့နှင့် ဆက်စပ်သော သမ္မာတရားများဖြစ်သည်။ ယောဘသည် ဤအရာ၏ ပုံသက်သေဖြစ်သည်။ သူသည် လက်တွေ့ကျသည့်အရာအချို့ကို သဘောပေါက်နားလည်နိုင်ခဲ့သည်။ မည်သည့်အရာကို သူ သဘောပေါက်နားလည်ခဲ့သနည်း။ သူ၏ စမ်းသပ်စစ်ဆေးမှုများ ကြုံရချိန်တွင် အတည်ပြုခြင်းခံရသည့် သူ၏ အမြင့်မားဆုံးသော ဆောင်ပုဒ်ဖြစ်သည်။ ဤသည်မှာ သူ၏ အမြင့်မားဆုံးသော သိနားလည်မှုလည်း ဖြစ်၏။ ဤဆောင်ပုဒ်၊ ဤအမြင့်မားဆုံးသော သိနားလည်မှုမှာ အဘယ်နည်း။ (“ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁)) လက်ရှိ လူသားမျိုးနွယ်အတွင်းတွင် ဤကိစ္စရပ်အရ ယောဘကဲ့သို့ အလားတူ စစ်မှန်သည့် သိနားလည်မှုရှိသောသူ တစ်ဦးတလေ ရှိသလော။ ယောဘ၏ သိနားလည်မှုကို ရရှိနိုင်သည့် တစ်ဦးတစ်လေ ရှိသလော။ (မရှိပါ။) လူတို့ ယခု သိနားလည်သည်မှာ အယူဝါဒသာ ဖြစ်သည်။ ဤစကားများသည် ယောဘ၏ အတွေ့အကြုံမှ ထွက်ပေါ်ခဲ့ခြင်းဖြစ်သည်။ နောက်ပိုင်းမျိုးဆက်များက ဤစကားများကို ပြောနိုင်ကြသော်လည်း ၎င်းတို့၏ စိတ်နှလုံးများတွင် ထိုစကားများကို သိနားလည်မှု မရှိပေ။ ယောဘသည်လည်း အစတွင် ဤသိနားလည်မှု မရှိခဲ့သော်လည်း ဤစကားများသည် သူ့ထံမှ လာခဲ့ခြင်းဖြစ်ကာ သူ၏ ကိုယ်တွေ့ အတွေ့အကြုံမှ ထွက်ပေါ်ခဲ့ခြင်း ဖြစ်သည်။ ယောဘတွင် ဤစစ်မှန်မှုရှိခဲ့သည်။ နောင်မျိုးဆက်များက ယောဘကို မည်မျှ သံယောင်လိုက်ကာ အတုခိုးခဲ့သည်ဖြစ်စေ အယူဝါဒတစ်ခုကိုသာ ၎င်းတို့ နားလည်ကြသည်။ အယူဝါဒသာဖြစ်သည်ဟု ငါ အဘယ်ကြောင့် ပြောသနည်း။ ဦးစွာပထမ လူတို့က လက်တွေ့မလုပ်ဆောင်နိုင်ကြသောကြောင့် ဖြစ်သည်။ ဒုတိယအနေဖြင့် လူတို့သည် ယောဘကဲ့သို့ အတွေ့အကြုံများ မရှိခဲ့ကြသကဲ့သို့ ဤအတွေ့အကြုံများမှ ရရှိသည့် အသိပညာ မရှိကြသဖြင့် ၎င်းတို့၏ အသိပညာက အနှစ်မဲ့သောကြောင့် ဖြစ်သည်။ ထိုအရာကို သင် မည်မျှ ပြောဆိုသည်ဖြစ်စေ၊ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များအားလုံးကို လိုလိုလားလား ကျွန်ုပ် ကျိုးနွံနာခံပါမည်”ဟု မည်မျှ ကျယ်လောင်စွာ ဟစ်ကြွေးသည်ဖြစ်စေ ဘဝတွင် အမှုအရာများ သင့်အပေါ် ကျရောက်သည့်အခါ ထိုအရာသည် ဘုရားသခင်၏ လုပ်ဆောင်ချက်ဖြစ်ကြောင်း သင်၏ စိတ်နှလုံးတွင် အသိအမှတ်ပြုနိုင်သလော။ ဘုရားသခင်က ပိတ်ပင်ကာ ဖျက်ဆီးလျှင် သင်၏ စိတ်နှလုံး၌ ဘုရားသခင်၏ နာမကို သင် ကောင်းချီးပေးနိုင်သေးသလော။ ဤသည်မှာ သင့်အတွက် ခက်ခဲပေသည်။ ဤအရာကို လုပ်ဆောင်ရန် သင့်အတွက် အဘယ်ကြောင့် အလွန် ခက်ခဲသနည်း။ အဘယ်ကြောင့်ဆိုသော် ဤအရာကို လုပ်ဆောင်ရာတွင် ဘုရားသခင်၏ မူလ ရည်ရွယ်ချက်ကို သင် မသိသကဲ့သို့ သူ၏ အချုပ်အခြာအာဏာကိုလည်း သင် အသိအမှတ်မပြုသောကြောင့် ဖြစ်သည်။ ဤအရာနှစ်ခုကို သင် နားမလည်နိုင်ပေ။ ဘုရားသခင်၏ ရည်ရွယ်ချက်များကို သင် သိမြင်နားလည်နိုင်ခြင်း မရှိသကဲ့သို့ ဖန်ဆင်းခံတစ်ဦး ထိန်းသိမ်းသင့်သည့် နေရာ၊ ဖန်ဆင်းခံတစ်ဦး ရှိသင့်သည့် ကျိုးနွံနာခံမှု သို့မဟုတ် ဖန်ဆင်းခံတစ်ဦး ခံယူသင့်သည့် လုပ်ရပ်များကိုလည်း သင် နားမလည်ပေ။ သင်သည် ဤအရာတစ်ခုကိုမျှ မလုပ်နိုင်ပေ။ ထို့ကြောင့် ယောဘ၏ စကားများကို သင် အာဂုံဆောင်သည့်အခါ ထိုစကားများသည် မသိမသာ အနှစ်မဲ့လာကြသည်၊ အလှတန်ဆာဖြစ်ကာ ဟန်ရှိသော စကားများထက် ဘာမျှ မပိုပေ။ ထို့ကြောင့် သင်နှင့် ယောဘတို့နှစ်ဦးလုံးက စကားများကို တစ်ပုံစံတည်း ပြောဆိုကြသော်လည်း သူ၏ စိတ်နှလုံးတွင် ဤစကားများအပေါ် ယောဘ၏ သိနားလည်မှုနှင့် သဘောပေါက်ခြင်းတို့သည် သင်၏ နားလည်မှု၊ သဘောပေါက်နားလည်မှုတို့နှင့် ကွာခြားပြီး သူသည် သင့်ထက် ကွာခြားသည့် စိတ်ခံစားချက်ဆိုင်ရာ အခြေအနေအတွင်းတွင် ဤစကားများကို ပြောဆိုခဲ့ခြင်းဖြစ်ပေသည်။ ဤသည်တို့မှာ လုံးဝ ကွဲပြားခြားနားသည့် စိတ်အခြေအနေနှစ်ခု ဖြစ်သည်။ ယောဘသည် မူလက ဤစကားများကို မပြောဆိုခဲ့ပေ။ ထို့ထက် ဘုရားသခင်က သူ့ကို အရာရာ ခံစားခွင့်မပေးဘဲ ပိတ်ပင်သည့်အခါ သူသည် မြေပေါ် သူ့ကိုယ်သူ ပျပ်ဝပ်ပြီး ဘုရားသခင်၏ လုပ်ဆောင်ချက်များကို ချီးမွမ်းခဲ့သည်။ သို့သော် သင်သည် ဤစကားများကို မကြာခဏ ဟောပြောသော်လည်း ဘုရားသခင်၏ ပိတ်ပင်မှုကို ရင်ဆိုင်ရာတွင် မည်သို့ သင် ပြုမူမည်နည်း။ ဒူးထောက်ကာ ဆုတောင်းနိုင်မည်လော။ ကျိုးနွံနာခံနိုင်မည်လော။ သင်သည် ကျိုးနွံနာခံနိုင်မည် မဟုတ်ချေ။ အပြင်ပန်းအားဖြင့် သင်က “ကျွန်ုပ် ကျိုးနွံနာခံသင့်သည်။ ဤအရာကို ဘုရားသခင် လုပ်ဆောင်ခြင်းဖြစ်ပြီး ကျွန်ုပ်တို့ လူသားများသည် အစွမ်းအစ မရှိသကဲ့သို့ မခုခံနိုင်ပါ။ ထို့ကြောင့် အမှုအရာများကို ဤအတိုင်းသာ ကျွန်ုပ် ဖြစ်ခွင့်ပေးလိုက်မည်”ဟု ပြောလျှင်ပင် ဤသည်မှာ စစ်မှန်သည့် ကျိုးနွံနာခံမှုဖြစ်သလော။ သင်၏ အပျက်သဘောဆောင်သည့်၊ ပုန်ကန်တတ်ပြီး အတိုက်အခံလုပ်တတ်သော စိတ်ခံစားမှုများနှင့်ဆိုင်သည့် သဘာဝကို ဘေးဖယ်ထားသည့်အခါ သင်၏ သဘောထားနှင့် ယောဘ၏ သဘောထားတို့ကြား ခြားနားချက်တစ်ခုတလေ ရှိသလော။ (ရှိပါသည်။) အလွန့်အလွန် ကြီးမားသော ခြားနားချက်တစ်ခု ရှိပေသည်။ ဤသည်မှာ သမ္မာတရား စစ်မှန်မှု ရှိခြင်းနှင့် မရှိခြင်းတို့ကြား ခြားနားချက်ဖြစ်သည်။ ဤသည်မှာ အကြင်သူက တွေ့ကြုံကာ နားလည်သဘောပေါက်ပြီးသည့် အရာများက မိမိ ဘဝ၏ ပင်ကိုထုတ်ဖော်ပြမှုဖြစ်လာခြင်းနှင့် စစ်မှန်မှုမရှိဘဲနှင့် အယူဝါဒများကို နားလည်ရုံမျှ နားလည်ခြင်းတို့ကြား ခြားနားမှု ဖြစ်သည်။ မည်သည့်အရာကိုမျှ ထိပ်တိုက်မတွေ့ရသည့်အခါ လူတို့က ယောဘ၏ စကားများကို ဟောပြောကြလိမ့်မည် ဖြစ်သော်လည်း ၎င်းတို့ထံ အမှုအရာများ ဖြစ်ပျက်သည့်အခါ လူများစွာက ယောဘ၏ စကားများကို မပြောနိုင်ကြပေ။ ဤအရာက အယူဝါဒများကိုသာ ၎င်းတို့ နားလည်ကြကြောင်း ပြပေသည်။ ဤစကားများသည် ၎င်းတို့၏ အသက်ဖြစ်မလာသေးသကဲ့သို့ ၎င်းတို့အပေါ် အမှုအရာများ ဖြစ်ပျက်သည့်အခါ ၎င်းတို့၏ အတွေးများနှင့် သဘောထားများကို လမ်းမညွှန်ပေးချေ။ သို့ရာတွင် ဤစကားများကို မိမိတို့အသက်အဖြစ် ထားရှိသည့်လူများအပေါ် အမှုအရာများ ဖြစ်ပျက်သည့်အခါ ဤစကားများသည် နေ့စဉ်ဘဝတွင် ၎င်းတို့ ဟောပြောသည့် ဆောင်ပုဒ်တစ်ခု ဖြစ်သည်သာမက လူများ၊ ဖြစ်ရပ်များနှင့် အမှုအရာများအပေါ် ၎င်းတို့၏ စစ်မှန်သော သဘောထားလည်း ဖြစ်ပေသည်။ ထို့အပြင် ဘုရားသခင်အပေါ် ၎င်းတို့စစ်မှန်သော သဘောထားဖြစ်သည်။ ဤစကားများသည် ၎င်းတို့ ဟစ်ကြွေးသော ဆောင်ပုဒ်မျှသာ မဟုတ်ဘဲ ၎င်းတို့ဘဝ၏ ပြယုဂ် ဖြစ်သည်။ ဤအရာက သမ္မာတရားကို နားလည်ခြင်းနှင့် သမ္မာတရားကို နားမလည်ခြင်းတို့ကြား ခြားနားချက်ကို မီးမောင်းထိုးပြပေသည်။

ယခုတွင် ပေတရုအကြောင်းကို စဉ်းစားကြည့်ကြစို့။ ပေတရုတွင် ကောင်းမွန်သည့် အစွမ်းအစရှိသည်ဟု ငါတို့ အဘယ်ကြောင့် ပြောဆိုကြသနည်း။ အဘယ်ကြောင့်ဆိုသော် ပေတရုသည် သခင်ယေရှု ဖော်ပြခဲ့သည့် သမ္မာတရားကို သဘောပေါက်နားလည်နိုင်ခဲ့ပြီး သခင်ယေရှု၏ စကားများကို နားလည်နိုင်ခဲ့သောကြောင့် ဖြစ်သည်။ ပေတရု အသက်ရှင်ခဲ့သည့် ခေတ်သည် ကျေးဇူးတော်ခေတ်ဖြစ်၏။ ကျေးဇူးတော်ခေတ်တွင် သခင်ယေရှု သွန်သင်ခဲ့သည့် ရွေးနုတ်ခြင်းနည်းလမ်းမှာ ပညတ်တော်ခေတ်တွင်ရှိခဲ့သော နည်းလမ်းထက် သာ၍ မြင့်မားခဲ့သည်။ ထိုအရာတွင် လူ၏ အသက်ဝင်ရောက်မှုနှင့်ပတ်သက်သော အခြေခံ သမ္မာတရားအချို့ ပါဝင်ခဲ့ပြီး လူသား စိတ်သဘောထား ပြောင်းလဲခြင်းနှင့်ပတ်သက်သည့် ကနဦး သမ္မာတရားအချို့လည်း ပါဝင်ခဲ့သည်။ ဥပမာအားဖြင့် ဘုရားသခင်ကို ကျိုးနွံနာခံခြင်း၊ ဘုရားသခင်၏ အချုပ်အခြာအာဏာနှင့် စီစဉ်ညွှန်ကြားမှုများကို ကျိုးနွံနာခံခြင်းအပြင် လူတို့အနေဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်သည့်အခါ တုံ့ပြန်သင့်ပုံတို့ ပါဝင်သည်။ ဤကိစ္စရပ်များကို ကျယ်ပြန့်ပြီး စနစ်ကျသော ပုံစံဖြင့် မဆွေးနွေးခဲ့သော်လည်း ယင်းတို့ကို ဖော်ပြထားခဲ့သည်။ ထိုအရာများကို ယောဘအချိန်ကာလတွင်ထက် များစွာပို၍ ဆွေးနွေးခဲ့သော်လည်း ယနေ့ထက် သိသိသာသာ လျော့နည်းသည်မှာ အမှန်ဖြစ်၏။ လူသား စိတ်သဘောထား ပြောင်းလဲခြင်း၊ ဘုရားသခင်အပေါ် လူသားများ၏ သဘောထား၊ လူတို့ စိတ်နှလုံးအတွင်းနက်နက်ရှိ ဖောက်ပြန်ပျက်စီးခြင်း အနှစ်သာရ သို့မဟုတ် မိမိ၏ ဖောက်ပြန်ပျက်စီးသော စိတ်သဘောထား၏ ထုတ်ဖော်ချက်တို့ကဲ့သို့သော သမ္မာတရား၏ သွင်ပြင်လက္ခဏာများအကြောင်းကို သမ္မာကျမ်းစာထဲတွင် မှတ်တမ်းတင်ထားသည့် စကားများ မရှိသော်လည်း သခင်ယေရှုသည် ဤအရာများနှင့်ပတ်သက်၍ အတိုင်းအတာ တစ်ခုခုအထိ မုချပြောဆိုခဲ့ပေသည်။ လူတို့အနေဖြင့် ဤအဆင့်ထိ မတိုးတက်နိုင်ခြင်းသာဖြစ်ပြီး ထို့ကြောင့် ဤစကားများကို မှတ်တမ်းမတင်ခဲ့ခြင်း ဖြစ်သည်။ ဥပမာအနေဖြင့် သခင်ယေရှုက ပေတရုကို “ငါအမှန်ဆိုသည်ကား၊ ယနေ့ညဉ့်တွင်ကြက်မတွန်မှီ သင်သည်သုံးကြိမ်မြောက်အောင် ငါ့ကို ငြင်းပယ်လိမ့်မည်” (မဿဲ ၂၆:၃၄) ဟု ပြောခဲ့သည်။ ဤအရာကို ပေတရုက “ကိုယ်တော်နှင့်တကွသေရသော်လည်း အကျွန်ုပ်သည်ကိုယ်တော်ကို မငြင်းမပယ်ပါဟု လျှောက်ပြန်၏။” (ရှင်မဿဲ ၂၆:၃၅) ဟု ပြန်တုံ့ပြန်ခဲ့သည်။ ဤအရာများသည် မည်သည့်စကားမျိုးများ ဖြစ်သနည်း။ (မိမိကိုယ်ကို သိသည့်အသိ ကင်းမဲ့မှုကို ညွှန်ပြသော မာနထောင်လွှားသည့် စကားများဖြစ်သည်။) ထိုအရာများသည် မိမိကိုယ်ကို မသိသည့် တစ်စုံတစ်ဦးက ပြောဆိုထားသော မာနထောင်လွှားသည့် စကားများဖြစ်သည်။ ထို့ကြောင့် ဤသည်မှာ မိမိကိုယ်ကို သိရှိခြင်းနှင့် ပတ်သက်ပေသည်။ ကြက်တွန်ပြီးသည့်နောက်တွင် ပေတရုက မည်သည့်အရာကို သဘောပေါက်ခဲ့သနည်း။ (မိမိကိုယ်ကို ဝါကြွားမှုအပြည့်ဖြင့် သူစကားပြောခဲ့ခြင်းကို ဖြစ်သည်။) ဤအရာကို သူ သဘောပေါက်သည့်အခါ သူ၏ စိတ်နှလုံးတွင် တစ်စုံတစ်ရာကို သူ ခံစားခဲ့ရသလော။ (ခံစားခဲ့ရပါသည်။) ဤအရာ ဖြစ်ပျက်သည့်နောက်တွင် သူ၏ ပထမဆုံး တုံ့ပြန်ချက်မှာ အဘယ်အရာဖြစ်ခဲ့သနည်း။ (နောင်တဖြစ်သည်၊ သူ၏ စိတ်နှလုံးက အပြစ်ရှိသည့်စိတ်ဖြင့် ပြည့်သွားခဲ့သည်။) သူ၏ ပထမဆုံး တုံ့ပြန်မှုမှာ အပြစ်ရှိသည့်စိတ်နှင့် နောင်တဖြစ်သည်။ သူက “သခင်ပြောခဲ့သည့်အရာ မှန်သည်။ သခင့်ကို ချစ်ခြင်းနှင့်ပတ်သက်၍ ငါပြောခဲ့သည့်အရာသည် ဆန္ဒတစ်ခု၊ စံတစ်ခုနှင့် ဆောင်ပုဒ်တစ်မျိုးသာ ဖြစ်သည်။ ထိုသို့သော ဝိညာဉ်ရင့်ကျက်မှုမျိုးကို ကျွန်ုပ် မပိုင်ဆိုင်ပါ”ဟု ပြောခဲ့သည်။ သခင်ယေရှု အဖမ်းခံရခြင်း အခြေအနေနှင့် ရင်ဆိုင်ရသည့်အခါ ပေတရုသည် သူရဲဘောကြောင်ပြီး ကြောက်ရွံ့ခဲ့သည်။ တစ်စုံတစ်ဦးက သူ့ကို “သင်တို့၏ သခင် ဟုတ်သလော။ သူ့ကို သင် မသိသလော”ဟု မေးခဲ့သည်။ ပြီးလျှင် ထိုအခါ ပေတရုက မိမိဘာသာ မည်သည့်အရာ စဉ်းစားနေခဲ့သနည်း။ “သူ့ကို ငါ သိသည်၊ သို့သော် ငါ ဝန်ခံလိုက်လျှင် ငါ့ကိုလည်း သူတို့ ဖမ်းကြလိမ့်မည်”ဟူ၍ ဖြစ်သည်။ သူ၏ သူရဲဘောနည်းခြင်းနှင့် ဆင်းရဲဒုက္ခခံရမည်ကို ကြောက်ရွံ့ခြင်းတို့ကြောင့်၊ ပြီးလျှင် သခင်ယေရှုနှင့်အတူ အဖမ်းခံရမည်ကို ကြောက်ရွံ့သောကြောင့် သူ့ကို သိကျွမ်းခြင်းအား သူ ဝန်မခံခဲ့ပေ။ သူ၏ ကြောက်တတ်ခြင်းက သူ၏ ယုံကြည်ခြင်းကို အနိုင်ရသွားခဲ့သည်။ သို့ဆိုလျှင် သူ၏ ယုံကြည်ခြင်းသည် စစ်မှန်သလော၊ အယောင်ဆောင်ဖြစ်သလော။ (အယောင်ဆောင်ဖြစ်ပါသည်။) ထိုအချိန်တွင် အစောပိုင်းက “သခင်၊ ကိုယ်တော်နှင့်အတူ ထောင်ထဲရော၊ သေခြင်းသို့ပါ သွားရန် ကျွန်ုပ် အသင့်ရှိပါသည်”ဟု သူ ပြောခဲ့သည့်အချိန် ဤစကားများက ဖြစ်လိုသည့် အတွေးဖြစ်ခဲ့သည်ကို သူ သဘောပေါက်ခဲ့သည်။ ယင်းတို့သည် သူ၏ စစ်မှန်သော ယုံကြည်ခြင်း မဟုတ်ဘဲ အနှစ်မဲ့သည့် စကားများ၊ ဆောင်ပုဒ်တစ်ခုနှင့် အယူဝါဒသာ ဖြစ်ခဲ့သည်။ သူသည် စစ်မှန်သော ဝိညာဉ်ရင့်ကျက်မှု မပိုင်ဆိုင်ခဲ့ပေ။ သူ့ထံတွင် စစ်မှန်သော ဝိညာဉ်ရင့်ကျက်မှု မရှိကြောင်းကို မည်သည့်အချိန်တွင် သူ သဘောပေါက်ခဲ့သနည်း။ (အမှန်တရားများ ထုတ်ဖော်ပြခံရသည့်အခါတွင် ဖြစ်သည်။) အမှန်တရားများနှင့် ထိပ်တိုက်တွေ့ရသည့်အချိန်နှင့် သူ အပြစ်ရှိသည့်စိတ်ခံစားကာ နောင်တရသည့်အချိန်တွင်သာ သူက “လက်စသတ်တော့၊ ငါ၏ ယုံကြည်ခြင်းနှင့် ဝိညာဉ်ရင့်ကျက်မှုတို့က သခင်ပြောခဲ့သည့်အတိုင်းပင် အလွန် သေးငယ်ပါတကား။ သခင်ပြောခဲ့သည့်အရာ မှန်ကန်သည်။ သခင့်ကို ငါ ပြောခဲ့သည့်အရာမှာ လေလုံးထွားခြင်းသာ ဖြစ်သည်။ ယင်းသည် စစ်မှန်သည့် ယုံကြည်ခြင်းမဟုတ်ဘဲ ခဏတာဖြစ်သော စေ့ဆော်မှုတစ်ခုဖြစ်သည်။ တစ်စုံတစ်ရာနှင့် ထိပ်တိုက်တွေ့ရသည့်အခါ ငါသည် သူရဲဘောနည်းသည်၊ ဆင်းရဲဒုက္ခခံရန် မလိုလားပါ၊ မိမိကိုယ်ပိုင် တစ်ကိုယ်ကောင်းဆန်သော စိတ်ကူးများ ရှိခဲ့သည်၊ မိမိကိုယ်ပိုင် ရွေးချယ်မှုများ ပြုလုပ်ခဲ့သည်၊ ကျိုးနွံနာခံခြင်း မရှိခဲ့သကဲ့သို့ သခင့်ကို အမှန်တကယ် ချစ်သည့် စိတ်နှလုံး မရှိခဲ့ပါ။ ယင်းမှာ ငါ၏ ယုံကြည်ခြင်း နည်းပါးမှုဖြစ်သည်၊ ယင်းမှာ ငါ၏ ဝိညာဉ်ရင့်ကျက်မှု အရွယ်အစားဖြစ်သည်”ဟူ၍ သဘောပေါက်လေသည်။ သူ၏ နောင်တက သူ့အထဲတွင် ဤအတွေးများကို ဖြစ်ပေါ်စေခဲ့သည်၊ မဟုတ်လော။ သူ၏ နောင်တက သူသည် မိမိကိုယ်ကို သိမှတ်နှင့်ပြီးဖြစ်ကာ သူ၏ ဝိညာဉ်ရင့်ကျက်မှု၊ အခြေအနေနှင့် ယုံကြည်ခြင်းတို့၏ တိကျမှန်ကန်သော အတိုင်းအတာတစ်ခု ရှိနှင့်ပြီးဖြစ်သည်ကို ပြပေသည်။ ပေတရုက သခင့်ကို သုံးကြိမ်ငြင်းပယ်ခဲ့သည်ကိုသာ ဓမ္မသစ်ကျမ်းက မှတ်တမ်းတင်ခဲ့သော်လည်း သူနောင်တရခဲ့ပုံ၊ မိမိကိုယ်ကို လှည့်ပြီး ပြောင်းလဲခဲ့ပုံတို့နှင့်ဆိုင်သော ပေတရု၏ အတွေ့အကြုံဆိုင်ရာ သက်သေခံချက်ကို မှတ်တမ်းမတင်ပေ။ အမှန်တွင် ပေတရုသည် ဤအရာနှင့်ပတ်သက်၍ စာစောင်များ ရေးသားခဲ့သော်လည်း သမ္မာကျမ်း စာတည်းဖြတ်သူများက ယင်းတို့ကို ထည့်သွင်းရန် မရွေးချယ်ခဲ့ကြပေ။ ဤသည်မှာ ထိုအချိန်က အသင်းတော် ခေါင်းဆောင်များအားလုံးအနေဖြင့် မည်သို့ တရားဟောကာ သက်သေခံရမည်ကို အာရုံစိုက်ခဲ့ကြသော်လည်း ၎င်းတို့ထဲမှ တစ်ဦးကမျှ ဘဝ အတွေ့အကြုံကို နားမလည်ခဲ့ကြကြောင်းကို ပြသသည့် သိသာထင်ရှားသော ပြဿနာတစ်ခု ဖြစ်သည်။ ၎င်းတို့အားလုံးက အရေးအပါဆုံးသောအရာမှာ လူတို့၏ အသက်ဝင်ရောက်မှုဖြစ်သည့်အပြင် သမ္မာတရားကို လူတို့၏ နားလည်ခြင်းနှင့် ဘုရားသခင်နှင့်ဆိုင်သော အသိတို့ ဖြစ်သည်ကို မသိဘဲလျက် ထိုတမန်တော်များက မည်သို့ ဟောပြောကာ အလုပ်လုပ်ခဲ့ပြီး မည်သို့ ဆင်းရဲဒုက္ခခံခဲ့သည်ကိုသာ အာရုံစိုက်ခဲ့ကြသည်။ သမ္မာကျမ်းကို တည်းဖြတ်ခဲ့ကြသည့်သူများက ပေတရုထံ ဖြစ်ပျက်ခဲ့သည့်အရာကို လွန်ကဲစွာ ရိုးရှင်းလွယ်ကူပြီး အကြမ်းဖျင်းဝေါဟာရများဖြင့် မှတ်တမ်းတင်ခဲ့သော်လည်း ပေါလုဘဝ၏ အဖြစ်အပျက်များကို သီးသန့် အနုစိတ်ကာ အတွဲလိုက်ဖြင့် မှတ်တမ်းတင်ခဲ့ကြသည်။ ဤအရာက ဤလူများအနေဖြင့် ဘက်လိုက်ခဲ့ကြကြောင်း ပြပေသည်။ သမ္မာတရားက ဖြစ်သည့်အရာဖြစ်သည်ကို ၎င်းတို့ နားမလည်ခဲ့ကြသကဲ့သို့ ဘုရားသခင်အတွက် သက်သေခံခြင်းက မည်သည့်အရာ ဆိုလိုသည်ကိုလည်း နားမလည်ခဲ့ကြပေ။ ပေါလုကို ၎င်းတို့ ကိုးကွယ်ခဲ့ကြသောကြာင့် ပေါလု၏ စာစောင်များကို ပိုမိုရွေးချယ်ခဲ့ကြသော်လည်း ပေတရု၏ စာစောင်အနည်းငယ်ကိုသာ ရွေးချယ်ခဲ့ကြသည်။ သမ္မာကျမ်းစာကို ဤသို့ တည်းဖြတ်ခြင်းအားဖြင့် စည်းမျဉ်းနှင့်ဆိုင်သော အမှားတစ်ခုကို ၎င်းတို့ ကျူးလွန်ခဲ့ကြသည်။ ယင်းက သခင့်ကို ယုံကြည်သူများအား အနှစ်နှစ်ထောင်ကြာ ပေါလုကို ကိုးကွယ်ကာ အတုယူစေခဲ့သည်။ ဤအရာက ဘာသာရေးလောကတစ်ခုလုံးကို အန္တိခရစ်များ၏ ထိန်းချုပ်မှုအောက်တွင်ရှိသော ဘာသာရေး လောကတစ်ခု ဖြစ်လာစေရင်း ဘုရားသခင်အား အတိုက်အခံလုပ်သည့် လမ်းကြောင်းဆီသို့ ထိုးဆင်းသွားစေခဲ့သည်။ ၎င်းတို့သည် ပေတရုပေးစာများထဲမှ ပထမစာစောင်နှင့် ဒုတိယစာစောင် ဖြစ်သည့် ပေတရု၏ စာစောင်နှစ်ခုကိုသာ မှတ်တမ်းတင်ထားလျက် သူ၏ ထူးကဲသော သက်သေခံချက်ကို လျစ်လျူရှုခဲ့ကြသည်။ သို့ရာတွင် ပေတရုက သူ့ထံ ဖြစ်ပျက်ခဲ့သည့်အရာကို မည်သို့ အမှန်တကယ် တွေ့ကြုံခဲ့သည်၊ ဘုရားသခင်က သူ့ကို မည်သို့ ဉာဏ်အလင်းပေးခဲ့သည်၊ သူ့ထံ ယေရှုပေါ်ထွန်းလာချိန်တွင် မည်သည့်အရာ ပြောခဲ့သည်၊ ဘုရားသခင်၏ တရားစီရင်ခြင်း ပြစ်တင်ဆုံးမခြင်း၊ ပြုပြင်ခြင်း၊ စမ်းသပ်မှုများနှင့် စစ်ဆေးမှုများကို ပေတရု မည်သို့လက်ခံခဲ့သည်၊ နောက်ဆုံးတွင် လိုလိုလားလား သူ ဇောက်ထိုး ကားစင်တင်ခံခဲ့ရပုံ၊ ပေတရုက ဤအဆင့်သို့ မည်သို့ ရောက်ရှိခဲ့သည်၊ သူ၏ အသက်စိတ်သဘောထားတွင် ထိုသို့သော အပြောင်းအလဲတစ်ခု သူ စွမ်းဆောင်ရရှိခဲ့ပုံအပြင် ထိုသို့သော ယုံကြည်ခြင်းနှင့် ကျိုးနွံနာခံမှုတို့ သူ ရရှိခဲ့ပုံတို့အတွက်မူ ဤအတွေ့အကြုံ ဖြစ်စဉ်နှင့်ဆိုင်သော မှတ်တမ်း မရှိခဲ့ပေ။ ဤသည်မှာ လုံးဝ မဖြစ်သင့်ပုံဖြစ်သည်။ ဤတန်ဖိုးအရှိဆုံးသော အရာများကို မှတ်တမ်းမတင်ထားသည်မှာ အင်မတန် စိတ်မကောင်းစရာ ဖြစ်ပေသည်။

ခရစ်ဝင်ကျမ်းလေးကျမ်းတွင် မှတ်တမ်းတင် ထားသည့်အတိုင်း သခင့်အပေါ် ပေတရု၏ သုံးကြိမ်ငြင်းပယ်ခြင်းမှသည် ဘုရားသခင်အတွက် ပေတရု၏ နောက်ဆုံး ဇောက်ထိုး ကားစင်တင်သတ်ခံရခြင်းအထိ ဤအဖြစ်အပျက်နှစ်ခုကို စုစည်းလိုက်သည့်အခါ မည်သည့်အရာကို လူတို့ မြင်ရသနည်း။ ပေတရုက သခင့်ကို သုံးကြိမ် ငြင်းပယ်ခြင်းမှ နောက်ဆုံးတွင် ဘုရားသခင်အတွက် ဇောက်ထိုး ကားစင်တင်သတ်ခံရခြင်းအထိ ဖြစ်ခဲ့ပေသည်။ ဤတွင် ခက်ခဲသော ဖြစ်စဉ်တစ်ခု၊ လေ့လာဖော်ထုတ်ထိုက်သည့် ဖြစ်စဉ်တစ်ခု ရှိသည် မဟုတ်လော။ ဤဖြစ်စဉ်သည် အဘယ်အရာနည်း။ (လူ၏ အသက်ဝင်ရောက်မှုနှင့် စိတ်သဘောထား၌ ပြောင်းလဲခြင်းဖြစ်စဉ် ဖြစ်သည်။) မှန်ပေ၏၊ လူသား စိတ်သဘောထားတွင်ရှိသော ပြောင်းလဲခြင်းသည် မိမိကိုယ်ကို ဘုရားသခင်အတွက် စွန့်လွှတ်ကာ အသုံးခံနိုင်ပြီး ဘုရားသခင်၏ စီစဉ်ညွှန်ကြားမှုအားလုံးကို လိုလိုလားလား ကျိုးနွံနာခံနိုင်ခြင်းနှင့်ဆိုင်သော ဘဝခရီးတစ်ခု ဖြစ်သည်။ ဘဝအတွေ့အကြုံသည် ဤဖြစ်စဉ် အတိအကျ ဖြစ်၏။ ဇာတ်လမ်းဆန်ဆန် ချဲ့ကားဖန်တီးခြင်းတစ်ခု လုံးဝ မဟုတ်ပေ။ ပေတရုက သူ့အနေဖြင့် သခင်ယေရှု၏ နောက်လိုက်တစ်ဦး ဖြစ်သည်ကို ဝန်မခံဝံ့ခဲ့သည့်အချိန် တကယ့် အစအဦးမှသည် ဘုရားသခင်အတွက် ဇောက်ထိုး ကားစင်တင်သတ်ခံရရန် လိုလားလျက် သူ့တွင် ရဲရင့်ခြင်းနှင့် ယုံကြည်ခြင်းရှိခဲ့သည့်အချိန် ဤနောက်ဆုံးအထိ ဤအဆင့်သို့ တိုးတက်ခဲ့သည်။ သူ၏ ယုံကြည်ခြင်း၊ သူ၏ စိတ်သဘောထားနှင့် သူ၏ ကျိုးနွံနာခံမှုတို့တွင် သူ ကြုံခဲ့ရသည်မှာ ကောင်းလိုက်သည့် ပြောင်းလဲခြင်းဖြစ်စဉ်တစ်ခုပါတကား။ ကြီးထွားမှုဖြစ်စဉ်တစ်ခု သေချာပေါက် ရှိခဲ့ပေသည်။ ယနေ့ခေတ်တွင် ပြောဆိုသည့် စကားများသည် ဘုရားသခင်၏ အမှုတော်ကို တွေ့ကြုံသူများက နားလည်ရမည့် သမ္မာတရားများ ဖြစ်သောကြောင့် ဤသည်မှာ မည်သည့် ကြီးထွားမှု ဖြစ်စဉ်မျိုးဖြစ်သည်ကို ခေတ်သစ်လူများစွာက အတိအကျ သိရှိရန် မလိုအပ်ပေ။ ယနေ့ခေတ်တွင် ဘုရားသခင်သည် ဤအရာများကို လူတို့အား နားလည်အောင် လုပ်ဆောင်ပြီးဖြစ်ကာ ၎င်းတို့ကို ဤသမ္မာတရားများဖြင့် ထောက်ပံ့ပေးပြီးသားဖြစ်သည်။ ထို့ကြောင့် ပေတရု၏ အတွေ့အကြုံသည် မည်သည့်အရာနှင့် တူသနည်း။ သခင်ယေရှု ထွက်ခွာသွားသည့်နောက်တွင် ဘုရားသခင်ကို ကျိုးနွံနာခံမှု စွမ်းဆောင်ရရှိရန်အလို့ငှာ မည်သည့်အရာ တွေ့ကြုံသင့်သည်ကို မည်သူကမျှ သူ့အား ရှင်းလင်းသည့် ဝေါဟာရများဖြင့် မပြောပြခဲ့ပေ။ ၎င်းအတွက် ဘုရားသခင်ထံမှ ရှင်းလင်းသည့် နှုတ်ကပတ်တော်များ မရနိုင်ခဲ့သည့် ထိုခေတ်တွင် သူသည် မည်သည့် စောဒကတက်မှုမျှ သို့မဟုတ် မည်သည့်ကိုယ်ရေးကိုယ်တာ ရွေးချယ်မှုမျှမရှိဘဲ လိုလားသော ကျိုးနွံနာခံမှုနှင့်ဆိုင်သည့် ဝိညာဉ်ရင့်ကျက်မှုနှင့် ယုံကြည်ခြင်းတို့ကို နောက်ဆုံးတွင် ရရှိခဲ့သည်။ ငါ့ကို ပြောလော့၊ အဆုံးတွင် မည်သည့် သမ္မာတရားများကို သူ ရရှိခဲ့သနည်း။ ပြီးလျှင် ယင်းတို့ကို သူ မည်သို့ ရရှိခဲ့သနည်း။ ထိုအရာမှာ ဆုတောင်းခြင်း၊ ရှာဖွေခြင်းနှင့် ထို့နောက် တဖြည်းဖြည်း တွေ့ကြုံခြင်းနှင့် စမ်းတဝါးဝါး စူးစမ်းခြင်းတို့မှတစ်ဆင့် ဖြစ်သည်။ ဤအချိန်ကာလအတောအတွင်းတွင် ပေတရုသည် ဘုရားသခင်၏ ဉာဏ်အလင်းပေးခြင်းနှင့် အလင်းပြခြင်းအပြင် ဘုရားသခင်၏ အထူး ကျေးဇူးတော်နှင့် လမ်းပြမှုတို့ကို ရရှိခဲ့သည်။ ထိုသို့သော အရာများအပြင် သူ၏ ကိုယ်ပိုင် အားထုတ်မှုများမှတစ်ဆင့် ထိုးထွင်းသိမြင်မှုကိုသာ သူ ရရှိနိုင်ခဲ့သည်။ ဤဖြစ်စဉ်အတောအတွင်းတွင် မိမိနှင့်ဆိုင်သည့် ပေတရု၏ သိမြင်မှု၊ ဘုရားသခင်၏ ရည်ရွယ်ချက်များအပြင် လူတို့ ဝင်ရောက်သင့်သည့် သမ္မာတရား သွင်ပြင်လက္ခဏာအားလုံးနှင့်ဆိုင်သည့် ပေတရု၏ သိမြင်မှုသည် မှုန်ဝါးနေခြင်းမှ ရှင်းလင်းပြတ်သားခြင်းသို့ တဖြည်းဖြည်း ကူးပြောင်းသွားပြီးနောက် တိကျမှန်ကန်ခြင်းနှင့် ထို့နောက်တွင် လက်တွေ့ကျပြီး ပြတ်သားသော လက်တွေ့လုပ်ဆောင်မှု လမ်းကြောင်းအဖြစ်သို့ ကူးပြောင်းသွားခဲ့သည်။ ဤဖြစ်စဉ်သည် သွေဖည်မှုတစ်ခုမျှ မရှိဘဲ သူ လုံးဝ ကျိုးနွံနာခံနိုင်ခဲ့သည့်အချိန် အဆုံးထိတိုင် တစ်လျှောက်လုံး ရှည်ကြာသည်။ သူ၏ စိတ်နှလုံးတွင် အတည်ပြုချက်ရရှိခဲ့သည့်နောက်တွင်သာ သူသည် ဤသို့ လက်တွေ့လုပ်ဆောင်ဝံ့ခဲ့ခြင်း ဖြစ်သည်။ ဤအတည်ပြုချက်သည် မည်သည့်နေရာမှ လာခဲ့သနည်း။ စမ်းတဝါးဝါး စူးစမ်းခြင်းအပြင် ဆုတောင်းခြင်းနှင့် ရှာဖွေခြင်းတို့မှတစ်ဆင့် ဖြစ်သည်။ သူသည် သန့်ရှင်းသော ဝိညာဉ်တော်ကို ဆောင်ရွက်ခွင့်ပေးခဲ့ပြီး ဘုရားသခင်ကို ဆောင်ရွက်ခွင့်ပေးခဲ့သည်။ အဟန့်အတား သို့မဟုတ် ထိန်းသိမ်းကြပ်မတ်ခြင်း မရှိခဲ့ပေ။ သူ့ထံတွင် သန့်ရှင်းသော ဝိညာဉ်တော်၏ ဉာဏ်အလင်းပေးခြင်း၊ ငြိမ်သက်ခြင်းနှင့် ဝမ်းမြောက်ခြင်းတို့အပြင် တစ်ချိန်တည်း၌ ဘုရားသခင်၏ ထောက်ပံ့မှု၊ ကောင်းချီးနှင့် လမ်းပြမှုတို့ ရှိခဲ့သည်။ ဤသည်မှာ အတည်ပြုချက်ကို သူ ရရှိခဲ့ပုံဖြစ်သည်။ အတည်ပြုချက်ကို ရရှိပြီးသည့်နောက်တွင် သူသည် ရဲရင့်စွာ ဆက်လက်ရှာဖွေသည်၊ စမ်းတဝါးဝါး စူးစမ်းကာ လက်တွေ့လုပ်ဆောင်လေသည်။ ထိုသို့သော ခက်ခဲရှုပ်ထွေးသည့် ဖြစ်စဉ်တစ်ခုကို ဖြတ်သန်းပြီးနောက်တွင် ပေတရုသည် လူသား သဘာဝ၊ မိမိကိုယ်ကို သိသည့်အသိနှင့် စိတ်သဘောထားတို့၏ သွင်ပြင်လက္ခဏာများအပြင် အမျိုးမျိုးသော ပတ်ဝန်းကျင်များတွင် လူ၏ ဖောက်ပြန်ပျက်စီးသော စိတ်သဘောထားက ဖြစ်ပေါ်စေသည့် အမျိုးမျိုးသော အခြေအနေများအပေါ် တိကျသည့် သိနားလည်မှုတစ်ခု တဖြည်းဖြည်း ရှိလာလေသည်။ ဤအရာကို သဘောပေါက်ပြီးသည့်နောက်တွင် လိုက်လျောညီထွေသည့် လက်တွေ့လုပ်ဆောင်မှု လမ်းကြောင်းများကို ရှာဖွေရန် ဤအရာများကို ဖြစ်မြောက်စေရန် သူ စီစဉ်လေသည်။ အဆုံးတွင် သူသည် မတူကွဲပြားသော ပတ်ဝန်းကျင်များရှိ အမျိုးမျိုးသော ဖောက်ပြန်ပျက်စီးသည့် စိတ်သဘောထားများမှ အကျိုးဆက်ဖြစ်ပေါ်သော အခြေအနေတစ်ခုစီကို ဖြေရှင်းခဲ့လေသည်။ ယင်းတို့ကို သူ မည်သို့ ဖြေရှင်းသနည်း။ ဘုရားသခင်၏ ဉာဏ်အလင်းပေးသည့် သမ္မာတရားများနှင့် စည်းမျဉ်းများကို အသုံးပြုခြင်းအားဖြင့် ယင်းတို့ကို သူ ဖြည်းဖြည်းချင်း ဖြေရှင်းခဲ့သည်။ သူသည် ဤအချိန်ကာလအတောအတွင်းတွင် များစွာသော စမ်းသပ်မှုများနှင့် စစ်ဆေးမှုတို့ကို တွေ့ကြုံခဲ့သည်မှာ အမှန်ဖြစ်၏။ ဘုရားသခင်သည် သူ့ကို မည်သည့်အတိုင်းအတာအထိ စမ်းသပ်ကာ စစ်ဆေးခဲ့သနည်း။ အဆုံးတွင် ဘုရားသခင်၏ ရည်ရွယ်ချက်ကို သဘောပေါက်ခဲ့ပြီး ဘုရားသခင်က လူတို့အား ကျိုးနွံနာခံခြင်း သင်ခန်းစာကို သင်ယူစေချင်ကြောင်း သိနားလည်ခဲ့သည်။ သို့ဆိုလျှင် လူတို့အနေဖြင့် ကျိုးနွံနာခံမှုကို ကျင့်ကြံသင့်ကြောင်း ပေတရုအား နားလည်စေရန် ဘုရားသခင်သည် သူ့အပေါ် မည်သည့်အတိုင်းအတာအထိ အလုပ်လုပ်ခဲ့သနည်း။ ပေတရုပြောခဲ့သည့် တစ်စုံတစ်ရာကို ယခင်က ငါတို့ ဖော်ပြခဲ့ကြသည်။ မည်သည့်အရာဖြစ်သည်ကို သင်တို့ သတိရကြသလော။ (ဘုရားသခင်က ငါ့အား ဆော့ကစားစရာအရုပ်တစ်ခုအဖြစ် ဆက်ဆံလျှင် ငါသည် အဘယ်သို့ အဆင်သင့်မဖြစ်ဘဲ၊ မလိုလားဘဲ ရှိနိုင်မည်နည်း။) မှန်ပေ၏၊ ထိုတစ်ခု ဖြစ်သည်။ ဘုရားသခင်၏ အမှုတော် သို့မဟုတ် လမ်းပြမှုကို တွေ့ကြုံခံစားခြင်းနှင့် ကြုံရခြင်း ဖြစ်စဉ်တွင် ပေတရုသည် မရည်ရွယ်ဘဲ ဤခံစားချက်ဖြစ်ပေါ်သည်။ “ဘုရားသခင်သည် လူတို့ကို ဆော့ကစားစရာအရုပ်များကဲ့သို့ ဆက်ဆံသည် မဟုတ်လော”ဟူ၍ ဖြစ်သည်။ သို့ရာတွင် ဤသည်မှာ ဘုရားသခင်၏ လုပ်ရပ်များကို လှုံ့ဆော်ပေးသည့်အရာ မုချမဟုတ်ပေ။ လူတို့သည် ဤကိစ္စရပ်ကို အကဲဖြတ်ရန် မိမိတို့၏ လူသား ရှုထောင့်အမြင်၊ အတွေးအခေါ်နှင့် အသိပညာတို့အပေါ် မှီခိုကြပြီး ဘုရားသခင်သည် လူတို့အား ဆော့ကစားစရာအရုပ်များဖြစ်သည့်အလား သာမန်ကာလျှံကာ ကစားသည်ဟု ခံစားကြရသည်။ တစ်ရက်တွင် ဤအရာကို လုပ်ဆောင်ရန် ၎င်းတို့ကို သူ ပြောပြီး မနက်ဖြန်တွင်မူ ထိုအရာကို လုပ်ဆောင်ရန် ပြောသည်။ မရည်ရွယ်ဘဲနှင့် သင်က “အို၊ ဘုရားသခင်သည် အလွန်များသည့်အရာများကို ပြောဆိုလေပြီ။ မည်သည့်အရာကို လုပ်ဆောင်ရန်ပင် သူ ကြိုးစားနေခြင်း ဖြစ်သနည်း”ဟု စတင်ခံစားလာရသည်။ လူတို့သည် စိတ်ရှုပ်ထွေးကာ အနည်းငယ် စိတ်ထိခိုက်ခံစားရသည်။ မည်သည့် ရွေးချယ်မှုများ ပြုလုပ်ရမည်ကို ၎င်းတို့ မသိကြချေ။ ဘုရားသခင်က ပေတရုကို စစ်ဆေးရန် ဤနည်းလမ်းအသုံးပြုခဲ့သည်။ ဤစစ်ဆေးချက်၏ နောက်ဆုံးရလဒ်မှာ အဘယ်နည်း။ (သေသည်အထိ ကျိုးနွံနာခံမှုကို ပေတရု ရရှိခဲ့သည်။) ကျိုးနွံနာခံမှုကို သူ ရရှိခဲ့ပေသည်။ ဤသည်မှာ ဘုရားသခင် အလိုရှိသည့် ရလဒ်ဖြစ်ပြီး ထိုအရာကို ဘုရားသခင်က မြင်ခဲ့၏။ ပေတရု ပြောခဲ့သည့် မည်သည့်စကားများက သူသည် ကျိုးနွံနာခံမှုရှိလာကာ ဝိညာဉ်ရင့်ကျက်မှုတွင် ကြီးထွားလာပြီးဖြစ်သည်ကို ငါတို့အား ပြသခဲ့သနည်း။ မည်သည့်အရာကို ပေတရု ပြောဆိုခဲ့သနည်း။ ဘုရားသခင် လုပ်ဆောင်ခဲ့သမျှနှင့် လူကို ဆော့ကစားစရာအရုပ်အဖြစ် ဆက်ဆံသည့် ဘုရားသခင်၏ သဘောထားကို ပေတရုက မည်သို့ လက်ခံကာ ရှုမြင်ခဲ့သနည်း။ ပေတရု၏ သဘောထားမှာ အဘယ်နည်း။ (သူက၊ ငါသည် အဘယ်သို့ အဆင်သင့်မဖြစ်ဘဲ၊ မလိုလားဘဲ ရှိနိုင်မည်နည်းဟု ပြောဆိုခဲ့သည်။) ဟုတ်ပေ၏၊ ယင်းမှာ ပေတရု၏ သဘောထားဖြစ်သည်။ ထိုစကားများသည် သူ၏ စကားများ အတိအကျဖြစ်ပေသည်။ ဘုရားသခင်၏ စမ်းသပ်မှုများနှင့် စစ်ဆေးခြင်းတို့ကို တွေ့ကြုံခြင်းမရှိသည့် လူများသည် ဤနေရာတွင် အဖြစ်အပျက်၏ ဇာတ်လမ်းကို နားမလည်သကဲ့သို့ မတွေ့ကြုံဖူးကြသောကြောင့် ဤစကားများကို လုံးဝ ပြောကြမည် မဟုတ်ပေ။ ထိုအရာကို ၎င်းတို့ မတွေ့ကြုံကြသေးသည်နှင့်အမျှ ဤကိစ္စရပ်နှင့်ပတ်သက်၍ ၎င်းတို့ တကယ်ကို မရှင်းမလင်း ဖြစ်ကြပေသည်။ ဤကိစ္စရပ်နှင့်ပတ်သက်၍ ၎င်းတို့ မရှင်းမလင်း ဖြစ်လျှင် ဤအရာကို ၎င်းတို့ အဘယ်ကြောင့် အလွန် ပေါ့ပေါ့တန်တန် ပြောနိုင်ခဲ့ကြသနည်း။ ဤစကားများသည် လူသားများ လုံးဝ အကြံမထုတ်နိုင်သည့်အရာတစ်ခု ဖြစ်သည်။ ပေတရုသည် အလွန်များသော စမ်းသပ်မှုများနှင့် စစ်ဆေးမှုများကို တွေ့ကြုံခဲ့ရပြီးဖြစ်သောကြောင့် ဤအရာကို ပြောနိုင်ခဲ့ခြင်း ဖြစ်သည်။ ဘုရားသခင်သည် သူ့အား အမှုအရာများစွာကို ခံစားခွင့်မပေးဘဲ ပိတ်ပင်ခဲ့သော်လည်း တစ်ချိန်တည်းမှာပင် သူ့ကို များစွာလည်း ပေးခဲ့၏။ ထိုသို့ပေးပြီးနောက်တွင် ဘုရားသခင်က တစ်ဖန် ရုပ်သိမ်းခဲ့သည်။ သူ့ထံမှ အမှုအရာများကို ယူဆောင်ပြီးသည့်နောက်တွင် ဘုရားသခင်သည် ပေတရုအား ကျိုးနွံနာခံရန် သင်ယူစေပြီးနောက် သူ့ကို နောက်တစ်ကြိမ် ထပ်ပေးခဲ့သည်။ လူ၏ ရှုထောင့်မှကြည့်လျှင် ဘုရားသခင် လုပ်ဆောင်သည့် အရာများထဲမှ များစွာတို့သည် ပြောင်းလဲလွယ်ပုံရသည်။ ယင်းက လူတို့အား ဘုရားသခင်အနေဖြင့် လူတို့ကို ဆော့ကစားစရာအရုပ်များကဲ့သို့ ဆက်ဆံကြောင်း၊ လူတို့ကို မလေးစားသကဲ့သို့ လူသားများအဖြစ် မဆက်ဆံကြောင်း အထင်မှားစေသည်။ လူတို့က ၎င်းတို့အနေဖြင့် သိက္ခာမရှိဘဲ ဆော့ကစားစရာအရုပ်များကဲ့သို့ အသက်ရှင်ကြသည်ဟု တွေးထင်မိကြသည်။ ဘုရားသခင်က ၎င်းတို့အား လွပ်လပ်သည့် ရွေးချယ်မှုများ ပြုလုပ်ရန် လုပ်ပိုင်ခွင့်မပေးကြောင်းနှင့် ဘုရားသခင်က သူ အလိုရှိသည့် မည်သည့်အရာကိုမဆို ပြောနိုင်ကြောင်း ၎င်းတို့က တွေးထင်မိကြသည်။ သူက သင့်ကို တစ်စုံတစ်ရာပေးသည့်အခါ “သင် လုပ်ဆောင်ပြီးသည့်အရာအတွက် ဤဆုလာဘ်နှင့် သင် ထိုက်တန်သည်။ ဤသည်မှာ ဘုရားသခင်၏ ကောင်းချီးမင်္ဂလာ ဖြစ်သည်”ဟု သူ ပြောသည်။ အမှုအရာများကို သူ ရုပ်သိမ်းသည့်အခါ သူ့ထံတွင် အခြားပြောစရာ တစ်ခုခုသာ ရှိ၏။ ဤဖြစ်စဉ်တွင် လူတို့သည် မည်သည့်အရာကို လုပ်ဆောင်သင့်သနည်း။ ဘုရားသခင်ကို မှန်သည်၊ မှားသည်ဟု ဝေဖန်ရန်မှာ သင့်အလုပ်မဟုတ်။ ဘုရားသခင် လုပ်ရပ်များ၏ သဘောသဘာဝကို ပိုင်းခြားသိမြင်ရန်မှာ သင့်အလုပ် မဟုတ်သကဲ့သို့ ဤဖြစ်စဉ်တွင် သင်၏ ဘဝကို သာ၍ ကြီးမားသော ဂုဏ်သိက္ခာပေးရန်မှာ သင့်အလုပ် မုချမဟုတ်ပေ။ ဤသည်မှာ သင် ပြုလုပ်သင့်သည့် ရွေးချယ်မှုမဟုတ်။ ဤအခန်းကဏ္ဍသည် သင်၏ အခန်းကဏ္ဍ မဟုတ်ပေ။ သို့ဆိုလျှင် သင်၏ အခန်းကဏ္ဍသည် မည်သည့်အရာ ဖြစ်သနည်း။ အတွေ့အကြုံမှတစ်ဆင့် ဘုရားသခင်၏ ရည်ရွယ်ချက်များကို နားလည်ရန် သင် သင်ယူသင့်သည်။ ဘုရားသခင်၏ ရည်ရွယ်ချက်များကို သင် နားမလည်နိုင်သကဲ့သို့ ဘုရားသခင်၏ သတ်မှတ်ချက်များကို မပြည့်မီနိုင်လျှင် သင်၏ တစ်ခုတည်းသော ရွေးချယ်စရာမှာ ကျိုးနွံနာခံရန် ဖြစ်သည်။ ထိုသို့သော အခြေအနေများအောက်တွင် သင့်အတွက် ကျိုးနွံနာခံရန်မှာ လွယ်ကူမည်လော။ (လွယ်ကူမည်မဟုတ်ပါ။) ကျိုးနွံနာခံရန် မလွယ်ကူပေ။ ဤသည်မှာ သင် သင်ယူသင့်သည့် သင်ခန်းစာတစ်ခု ဖြစ်သည်။ သင့်အတွက် ကျိုးနွံနာခံရန် လွယ်ကူလျှင် သင်ခန်းစာများ သင်ယူရန် လိုအပ်မည်မဟုတ်၊ ပြုပြင်ခံရကာ စမ်းသပ်မှုများနှင့် စစ်ဆေးမှုများကို ကြုံရန် သင် လိုအပ်မည် မဟုတ်ပေ။ သင်က ဆော့ကစားစရာ အရုပ်တစ်ခုဖြစ်သည့်အလား တမင်သက်သက် သင့်ကို ကစားရင်း ဘုရားသခင်က သင့်ကို စဉ်ဆက်မပြတ် စစ်ဆေးသည်မှာ ဘုရားသခင်ကို ကျိုးနွံနာခံရန် သင့်အတွက် ခက်ခဲသောကြောင့် ဖြစ်သည်။ ဘုရားသခင်ကို ကျိုးနွံနာခံရန် သင့်အတွက် လွယ်ကူလာသည့်နေ့၊ ဘုရားသခင်ကို သင်၏ ကျိုးနွံနာခံခြင်းက အခက်အခဲ သို့မဟုတ် အဟန့်အတားမရှိဘဲ ဖြစ်လာသည့်အခါ၊ သင်၏ ကိုယ်ပိုင် ရွေးချယ်မှုများ၊ ရည်ရွယ်ချက်များ၊ သို့မဟုတ် နှစ်သက်မှုများမရှိဘဲ လိုလိုလားလားနှင့် ဝမ်းမြောက်စွာ သင် ကျိုးနွံနာခံနိုင်သည့်အခါ ဘုရားသခင်က သင့်ကို ဆော့ကစားစရာအရုပ်ကဲ့သို့ ဆက်ဆံလိမ့်မည် မဟုတ်သကဲ့သို့ သင့်အနေဖြင့် လုပ်ဆောင်သင့်သည့်အရာကို အတိအကျ လုပ်ဆောင်လိမ့်မည် ဖြစ်သည်။ တစ်နေ့တွင် သင်က “ဘုရားသခင်က ကျွန်ုပ်ကို ဆော့ကစားစရာအရုပ်တစ်ခုကဲ့သို့ ဆက်ဆံပြီး ဂုဏ်သိက္ခာမရှိဘဲ ကျွန်ုပ် အသက်ရှင်ရသည်။ ဤအရာကို ကျွန်ုပ် သဘောမတူသလို ကျိုးနွံနာခံမည် မဟုတ်ပါ”ဟု ပြောလျှင် ထိုနေ့သည် ဘုရားသခင်က သင့်ကို စွန့်ပစ်သော နေ့ဖြစ်လိမ့်မည်။ သင်၏ ဝိညာဉ်ရင့်ကျက်မှုသည် သင်က “ဘုရားသခင်၏ ရည်ရွယ်ချက်များသည် သဘောပေါက်ရန် မလွယ်သလို ဘုရားသခင်က ကျွန်ုပ်ထံမှ အမြဲ ပုန်းကွယ်သော်လည်း ဘုရားသခင် လုပ်ဆောင်သမျှတိုင်းက မှန်ကန်သည်။ မည်သည့်အရာကို ဘုရားသခင် လုပ်ဆောင်သည်ဖြစ်စေ၊ ကျွန်ုပ် လိုလိုလားလား ကျိုးနွံနာခံမည်။ ကျွန်ုပ် ကျိုးနွံနာခံနိုင်ခြင်း မရှိလျှင်ပင် ဤသဘောထားကို ခံယူရဦးမည်ဖြစ်ပြီး မကျေနပ်ချက်များ သို့မဟုတ် ကိုယ်ပိုင် ရွေးချယ်မှုများ မပြုလုပ်ရ။ ဤသည်မှာ အဘယ်ကြောင့်ဆိုသော် ကျွန်ုပ်သည် ဖန်ဆင်းခံတစ်ဦး ဖြစ်သောကြောင့် ဖြစ်သည်။ ကျွန်ုပ်၏ တာဝန်သည် ကျိုးနွံနာခံရန်ဖြစ်ပြီး ဤသည်မှာ ကျွန်ုပ်ရှောင်လွှဲမရနိုင်သည့် သိသာရှင်းလင်းသော ဝတ္တရားတစ်ခု ဖြစ်သည်။ ဘုရားသခင်သည် ဖန်ဆင်းရှင်ဖြစ်ပြီး ဘုရားသခင် လုပ်ဆောင်သည့် မည်သည့်အရာမဆို မှန်ကန်သည်။ ဘုရားသခင် လုပ်ဆောင်သည့်အရာနှင့်ပတ်သက်၍ အယူအဆ သို့မဟုတ် စိတ်ကူး တစ်ခုတလေကို ကျွန်ုပ် လက်သင့်မခံသင့်ပါ။ ဤသည်မှာ ဖန်ဆင်းခံတစ်ဦးအတွက် သင့်တင့်လျောက်ပတ်ခြင်း မရှိပါ။ ကျွန်ုပ်ကို ဘုရားသခင် ပေးပြီးသည့်အရာအတွက် ဘုရားသခင်ကို ကျွန်ုပ် ကျေးဇူးတင်သည်။ ကျွန်ုပ်ကို ဘုရားသခင် မပေးသည့်အရာ သို့မဟုတ် ပေးခဲ့ပြီးနောက် ရုပ်သိမ်းသွားသည့် အရာအတွက်လည်း ဘုရားသခင်ကို ကျွန်ုပ် ကျေးဇူးတင်ပါသည်။ ဘုရားသခင်၏ လုပ်ရပ်များအားလုံး ကျွန်ုပ်အတွက် အကျိုးရှိသည်။ အကျိုးကျေးဇူးကို ကျွန်ုပ် မမြင်နိုင်လျှင်ပင် ကျွန်ုပ် လုပ်ဆောင်သင့်သည့်အရာမှာ ကျိုးနွံနာခံဆဲဖြစ်ရန် ဖြစ်သည်”ဟု သင် ပြောသည့် အဆင့်ထိသို့ ရောက်ရှိလျှင်ကော အဘယ်သို့နည်း။ ဤစကားများသည် ပေတရုက “ငါသည် အဘယ်သို့ အဆင်သင့်မဖြစ်ဘဲ၊ မလိုလားဘဲ ရှိနိုင်မည်နည်း”ဟု ပြောသည့်အချိန် သူ့စကားများကဲ့သို့ တူညီသည့် အကျိုးသက်ရောက်ရှိသည် မဟုတ်လော။ ထိုသို့သော ဝိညာဉ်ရင့်ကျက်မှုကို ပိုင်ဆိုင်သူတို့သာ သမ္မာတရားကို အမှန်တကယ် နားလည်ပေသည်။

ဆက်လက်၍ လူတို့၏ အစွမ်းအစနှင့်ပတ်သက်ပြီး မိတ်သဟာယပြုကြစို့။ လူတစ်ဦးက အစွမ်းအစ ပိုင်ဆိုင်ခြင်း ရှိမရှိကို တိုင်းတာသည့်အခါ နေ့စဉ်ဘဝတွင် အမှုအရာများ ၎င်းတို့ထံ ဖြစ်ပျက်သည့်အခါ ဘုရားသခင်၏ ရည်ရွယ်ချက်များနှင့် သဘောထားများအပြင် ၎င်းတို့ ခံယူသင့်သည့် နေရာနှင့် လိုက်လျှောက်သင့်သည့် စည်းမျဉ်းများ၊ ပြီးလျှင် ၎င်းတို့ ရှိသင့်သည့် သဘောထားကို သဘောပေါက်နိုင်ခြင်း ရှိမရှိဟူသည်ကို ကြည့်လော့။ သင်သည် ဤအရာအားလုံးကို နားလည်နိုင်ပါက သင်၌ အစွမ်းအစရှိသည်။ သင်နားလည်သည့်အရာသည် သင်၏ တကယ့်အသက်တာတွင် သင့်အတွက် ဘုရားသခင် စီစဉ်ညွှန်ကြားသည့် အရာအားလုံးနှင့် လားလားမျှ မသက်ဆိုင်ပါက သင်၌ အစွမ်းအစ မရှိ၊ သို့မဟုတ် သင့်အစွမ်းအစက ညံ့ဖျင်း၏။ ပေတရုနှင့် ယောဘတို့၏ စစ်မှန်သော ဝိညာဉ်ရင့်ကျက်မှုသည် မည်သို့ဖြစ်လာသနည်း၊ ပြီးလျှင် ၎င်းတို့သည် နောက်ဆုံးတွင် ဘုရားသခင်၌ ၎င်းတို့၏ ယုံကြည်မှုမှ ၎င်းတို့ရရှိသည့်အရာကို မည်သို့ရရှိခဲ့ပြီး ၎င်းတို့ရိတ်သိမ်းခဲ့သည့်အရာကို မည်သို့ရိတ်သိမ်းခဲ့သနည်း။ ယနေ့ခေတ် သင်တို့အကျိုးခံစားရသည့် အရာကို ၎င်းတို့ လုံးဝ မခံစားခဲ့ရပေ။ သင်တို့၌ သမ္မာတရားကို မိတ်သဟာယ ပြုပေးမည့်သူတစ်ဦး၊ သင်တို့အတွက် ထောက်ပံ့ဖို့၊ ထောက်ခံအားပေးဖို့နှင့် သင်တို့ကို ကူညီဖို့ လူတစ်ဦး အစဉ်ရှိသည်။ သင်တို့ အမှုကိစ္စများကို စစ်ဆေးရာတွင် ကူညီဖို့လူတစ်ဦး အစဉ်သဖြင့် ရှိသည်။ ၎င်းတို့တွင် ဤအရာတစ်ခုမျှ မရှိချေ။ ၎င်းတို့နားလည်ခဲ့သည့် သမ္မာတရား အများစုသည် ၎င်းတို့၏နေ့စဉ်အသက်တာများတွင် ၎င်းတို့ နားလည်သဘောပေါက်ခဲ့သည့်အရာ၊ တွေ့ကြုံခဲ့သည့်အရာ၊ ဖြည်းဖြည်းချင်း သဘောပေါက်ခဲ့ပြီး ဖြတ်ကျော်ခဲ့ရသည့်အရာများမှ ရရှိခဲ့ခြင်း ဖြစ်သည်။ ဤသည်မှာ မြင့်မားသည့် အစွမ်းအစရှိခြင်းကို ဆိုလိုသည့် အရာပင် ဖြစ်လေသည်။ လူများက ထိုသို့သော အစွမ်းအစကို မပိုင်ဆိုင်ဘဲ သမ္မာတရားနှင့် ကယ်တင်ခြင်းအပေါ် ဤသဘောထားမျိုး မရှိသည့်အခါ ၎င်းတို့သည် သမ္မာတရားကို ရှာဖွေမည် မဟုတ်သကဲ့သို့ အရာရာတွင် သမ္မာတရားကို လက်တွေ့လုပ်ဆောင်ဖို့ အာရုံစိုက်မည် မဟုတ်ချေ။ အကျိုးဆက်အနေဖြင့် ၎င်းတို့သည် သမ္မာတရားကို ရရှိနိုင်ခြင်း မရှိကြပေ။ ယောဘနှင့် ပေတရုတို့၏ ဇာတ်လမ်းများကို ကြားပြီးနောက်တွင် လူအများစုက ၎င်းတို့ကို အားကျကြသည်။ သို့ရာတွင် အချိန်တစ်ခုကြာ အားကျပြီးနောက် ထိုကိစ္စကို အလေးအနက် မထားကြတော့ပေ။ ၎င်းတို့ထံ အမှုအရာများ ဖြစ်ပျက်သည့်အခါ ၎င်းတို့သည်လည်း ယောဘနှင့် ပေတရုကဲ့သို့ အထင်ကရ စကားများကို ပြောနိုင်ကြသည်ဟု ခံစားကြသောကြောင့် ဤအရာများကို ရိုးရှင်းသည်ဟု တွေးထင်ကြလေသည်။ ယခု ငါတို့ ဤအရာများကို စဉ်းစားသည့်အခါ ယင်းတို့မှာ မရိုးရှင်းပေ။

ဓမ္မသစ်ကျမ်းတွင် ခရစ်ဝင်ကျမ်းလေးကျမ်းမှလွဲ၍ ပေါလု၏ ဩဝါဒစာများက နေရာအများဆုံး ယူထားသည်။ အချိန်ကာလတစ်ခုတည်းအတွင်းတွင်ပင် ပေါလုနှင့် ပေတရုတို့သည် တူညီသည့်အလုပ်ကို လုပ်ခဲ့ကြသည်မှာ သေချာသလောက် ဖြစ်သော်လည်း ပေါလု၏ နာမည်ဂုဏ်သတင်းသည် ပေတရုထက် များစွာ သာ၍ ကြီးမားခဲ့သည်။ ဤအခြေအနေနှစ်ခုမှ မည်သည့်အရာကို ငါတို့ မြင်နိုင်သနည်း။ ဤလူနှစ်ဦးလျှောက်လှမ်းခဲ့သည့် လမ်းကြောင်းနှစ်ခုကို ငါတို့ မြင်နိုင်သည်။ ပေါလု၏ ဩဝါဒစာများမှ စာကြောင်းများစွာကို နောင်မျိုးဆက်များက ဆောင်ပုဒ်များအဖြစ် ခံယူခဲ့ကြပြီး လူတိုင်းက မိမိတို့ကိုယ်ကို လှုံ့ဆော်ရန် ပေါလု၏ ကျော်ကြားသော ဆိုရိုးများကို အသုံးပြုခဲ့ကြသည်။ အကျိုးဆက်အနေဖြင့် ၎င်းတို့အားလုံးသည် မှားယွင်းသည့် လမ်းကြောင်းပေါ်တွင် အဆုံးသတ်သွားခဲ့ကြပြီး များစွာသောသူတို့သည် အန္တိခရစ်များ၏ လမ်းကြောင်းထဲသို့ပင် ထိုးဆင်းသွားကြသည်။ နှိုင်းယှဉ်ကြည့်ရာတွင် ပေတရုသည် မိမိကိုယ်ကို လူသိရှင်ကြား ပြသည်မှာ ရှားပါးလှသည်။ အခြေခံအားဖြင့် မည်သည့် စာအုပ်ကိုမျှ သူ မရေးခဲ့၊ နက်နဲပြီး နားလည်ရခက်သော အယူဝါဒများကို ဖော်ထုတ်တင်ပြခဲ့ခြင်းမရှိသည့်အပြင် ထိုအချိန်က ညီအစ်ကို မောင်နှမများကို သွန်သင်ကာ ကူညီရန် အဆင့်မြင့်ပုံရသော ဆောင်ပုဒ်များ၊ သို့မဟုတ် သီအိုရီများကို မပေးခဲ့သကဲ့သို့ အနာဂတ်မျိုးဆက်များကို လွှမ်းမိုးရန် မြင့်မားသည့် သီအိုရီများကိုလည်း မပေးခဲ့ပေ။ သူသည် ဘုရားသခင်ကို လက်တွေ့ကျပြီး တည်ငြိမ်သော ပုံစံဖြင့် ချစ်ကာ စိတ်ကျေနပ်စေရန်သာ ကြိုးစားခဲ့သည်။ ဤသည်မှာ ၎င်းတို့နှစ်ဦး လျှောက်လှမ်းသည့် လမ်းကြောင်းများကြား ခြားနားချက်ဖြစ်သည်။ အဆုံးတွင် ပေါလုသည် အန္တိခရစ်တို့၏ လမ်းကြောင်းကို လျှောက်ခဲ့ပြီး ပျက်စီးဆုံးရှုံးခဲ့သော်လည်း ပေတရုကမူ သမ္မာတရားကို လိုက်စားကာ ဘုရားသခင်ကို ချစ်ခင်သည့် လမ်းကြောင်းအား လျှောက်ခဲ့ပြီး စုံလင်အောင်ပြုခြင်းခံခဲ့ရသည်။ ၎င်းတို့ လျှောက်သည့် လမ်းကြောင်းများကို စဉ်းစားခြင်းအားဖြင့် ဘုရားသခင်က မည်သည့်လူစားမျိုးများကို အလိုရှိကြောင်း၊ မည်သည့် လူစားမျိုးများကို နှစ်သက်ခြင်း မရှိကြောင်း၊ ဘုရားသခင် မနှစ်သက်သော လူတို့၏ ထုတ်ဖော်ခြင်းများနှင့် သရုပ်သကန်များ၊ ဤလူများက မည်သည့် လမ်းကြောင်းမျိုး လျှောက်လှမ်းကြသည်၊ ဘုရားသခင်နှင့် မည်သည့် ဆက်ဆံရေးမျိုး ရှိကြပြီး မည်သည့်အရာများကို ၎င်းတို့ အာရုံစိုက်ကြသည်ဆိုသည်တို့ကို သင် မြင်နိုင်ပေသည်။ ပေါလုတွင် အစွမ်းအစရှိသည်ဟု သင်တို့ပြောမည်လော။ ပေါလု၏ အစွမ်းအစသည် မည်သည့်အတန်းအစားနှင့် သက်ဆိုင်သနည်း။ (ယင်းမှာ အလွန်ကောင်းမွန်ပါသည်။) သင်တို့သည် အလွန်များစွာသော ဒေသနာများကို ကြားနာပြီးဖြစ်သော်လည်း နားမလည်ကြပေ။ ပေါလု၏ အစွမ်းအစကို အလွန် ကောင်းမွန်သည်ဟု ယူဆနိုင်သလော။ (မဟုတ်ပါ၊ ညံ့ဖျင်းပါသည်။) ပေါလု၏ အစွမ်းအစသည် အဘယ့်ကြောင့် ညံ့ဖျင်းရသနည်း။ (သူက သူ့ကိုယ်သူ မသိသကဲ့သို့ ဘုရားသခင်၏ နှုတ်ကပတ်တော်များအပေါ် သဘောပေါက်နားလည်နိုင်ခြင်း မရှိခဲ့သောကြောင့် ဖြစ်ပါသည်။) ယင်းမှာ သူသည် သမ္မာတရားကို သဘော‌ပေါက်နားလည်ခြင်း မရှိသောကြောင့် ဖြစ်သည်။ သူသည်လည်း သခင်ယေရှုဟောကြားသည့် ဒေသနာများကို ကြားခဲ့ပြီးဖြစ်သည်၊ ထို့အပြင် သူ အလုပ်လုပ်ခဲ့သည့် ကာလအတွင်းတွင် သန့်ရှင်းသောဝိညာဉ်တော်၏ အလုပ်လည်း ရှိခဲ့သည်မှာ မှန်ပေသည်။ သို့ဆိုလျှင် သူသည် ထိုအလုပ်များ အားလုံးကို လုပ်ခဲ့ပြီး ထိုဩဝါဒစာများ အားလုံးကို ရေးသားခဲ့ကာ ထိုအသင်းတော်များ အားလုံးတွင် ခရီးသွားလာခဲ့သည့်အချိန်တွင် မည်သို့လျှင် သမ္မာတရားအကြောင်း တစ်ခုမျှ နားမလည်ဘဲ အယူဝါဒမျှလွဲ၍ မည်သည့်အရာကိုမျှ မဟောကြားဆဲ ဖြစ်ခဲ့သနည်း။ ယင်းမှာ မည်သည့် အစွမ်းအစမျိုးဖြစ်သနည်း။ ညံ့ဖျင်းသည့် အစွမ်းအစတစ်ခု ဖြစ်သည်။ ထို့အပြင် ပေါလုသည် သခင်ယေရှုကို နှိပ်စက်ညှဉ်းပန်းခဲ့ပြီး သူ၏ တပည့်တော်များကို ဖမ်းဆီးခဲ့သည်။ ထို့နောက်တွင် သခင်ယေရှုက သူ့ကို ကောင်းကင်မှ ကြီးမားသော အလင်းဖြင့် ရိုက်ချခဲ့သည်။ ပေါလုသည် သူ့အပေါ် ကျရောက်ခဲ့သည့် ဤကြီးမားသော အဖြစ်အပျက်ကို မည်သို့ ချဉ်းကပ်ကာ နားလည်ခဲ့သနည်း။ သူ၏ သိနားလည်မှုပုံစံသည် ပေတရုနှင့် ကွာခြား၏။ သူက၊ “သခင်ယေရှုက ငါ့ကို ရိုက်ချခဲ့သည်၊ ငါ အပြစ်ပြုမိပြီဖြစ်သောကြောင့် ဤအတွက် ထေမိစေရန် ငါ အလုပ်ပိုကြိုးစားရမည်ဖြစ်ပြီး ငါ၏ ကောင်းမှုများက အပြစ်များနှင့် ဟန်ချက်ညီသွားသည်နှင့် ငါ ဆုလာဘ်ချီးမြှင့်ခြင်း ခံရမည်ဖြစ်သည်”ဟု စဉ်းစားခဲ့သည်။ သူသည် မိမိကိုယ်ကို သိရှိခဲ့သလော။ မသိရှိခဲ့ပေ။ သူက “ငါ၏ မလိုမုန်းထားသော သဘာဝ၊ ငါ၏ အန္တိခရစ် သဘာဝကြောင့် သခင်ယေရှုကို ငါ ဆန့်ကျင်ခဲ့သည်။ သခင်ယေရှုကို ငါ ဆန့်ကျင်မိခဲ့သည်။ ငါနှင့်ပတ်သက်၍ ကောင်းသောအရာ တစ်ခုမျှ မရှိပါ”ဟု မပြောခဲ့ပေ။ သူသည် ထိုသို့သော မိမိကိုယ်ကို သိသည့်အသိ ပိုင်ဆိုင်ခဲ့သလော။ (မပိုင်ဆိုင်ခဲ့ပါ။) သူသည် ဤအဖြစ်အပျက်ကို သူ၏ ဩဝါဒစာများတွင် မည်သို့ မှတ်တမ်းတင်ခဲ့သနည်း။ ထိုအရာအပေါ် သူ၏ အမြင်သည် အဘယ်နည်း။ (အလုပ်လုပ်ရန် ဘုရားသခင်၏ ခေါ်ခြင်းခံခဲ့ရသည်ဟု သူ ခံစားခဲ့ပါသည်။) ဘုရားသခင်က သူ့အပေါ် ကြီးမားသည့် အလင်းထွန်းလင်းစေခြင်းအားဖြင့် သူ့ကို ခေါ်ခဲ့ပြီးဖြစ်ကြောင်းနှင့် သူ့ကို ဘုရားသခင် ကြီးမားစွာ စတင်အသုံးပြုမည်ဖြစ်ကြောင်း သူ ယုံကြည်ခဲ့သည်။ မိမိကိုယ်ကို သိသောအသိ အနည်းငယ်မျှမရှိဘဲ ဤသည်မှာ သူ ဆုလာဘ်ချီးမြှင့်ခံရကာ သရဖူဆောင်ခြင်းခံရမည့် အားအကောင်းဆုံးသော သက်သေဖြစ်သည့်အပြင် ဆုလာဘ်များနှင့် သရဖူကို ရရှိရန် သူ အသုံးပြုနိုင်မည့် အကြီးမားဆုံးသော အရင်းအနှီးဖြစ်သည်ဟု သူ ယုံကြည်ခဲ့သည်။ ထို့အပြင် သူ၏ စိတ်နှလုံး အတွင်းနက်နက်တွင် ဆူးတစ်ခု စူးသည့်ဒဏ်ကို ခံစားခဲ့ရသည်။ ဤဆူးသည် မည်သည့်အရာ ဖြစ်သနည်း။ ဤသည်မှာ သခင်ယေရှုကို သူ၏ အရူးအမူး အတိုက်အခံ လုပ်ခြင်းအတွက် အပြစ်ဒဏ်ပေးခြင်းတစ်ခုအနေဖြင့် သူ့ကို ဘုရားသခင်ပေးသည့် ရောဂါတစ်ခုဖြစ်သည်။ ဤကိစ္စရပ်ကို သူ မည်သို့ ကိုင်တွယ်ဖြေရှင်းခဲ့သနည်း။ သူ၏ စိတ်နှလုံးတွင် အမြဲ နာမကျန်းမှုတစ်ခု ရှိခဲ့ပြီး “ဤသည်မှာ ငါ့ဘဝ၏ အကြီးမားဆုံး အမှားဖြစ်သည်။ ဘုရားက ခွင့်လွှတ်နိုင်ခြင်းရှိမရှိ ငါ မသိပါ။ ကံကောင်းထောက်မ၍ သခင်ယေရှုက ငါ့ဘဝကို ချမ်းသာပေးခဲ့ပြီး ဧဝံဂေလိ ဖြန့်ဝေဖို့ တာဝန်ပေးခဲ့သည်။ ဤသည်မှာ ငါ့ကိုယ်ငါ အဖတ်ဆယ်ဖို့ အခွင့်ကောင်းတစ်ခု ဖြစ်သည်။ ဧဝံဂေလိကို အစွမ်းသတ္တိရှိသမျှဖြင့် ငါ ဖြန့်ဝေသင့်ပြီး ငါ၏ အပြစ်များ ခွင့်လွှတ်ခြင်းခံရနိုင်ရုံမက သရဖူနှင့် ဆုလာဘ်များကိုလည်း ငါ ရရှိကောင်း ရရှိနိုင်သည်။ ယင်းမှာ အလွန်ကောင်းပေမည်”ဟု တွေးခဲ့သည်။ သို့ရာတွင် ဤဆူးကို သူ မည်သည့်အခါတွင်မျှ မဖယ်ရှားနိုင်ခဲ့ပေ။ ယင်းက သူ၏ စိတ်နှလုံးတွင် အံ့ဩတုန်လှုပ်ခြင်း ဖြစ်စေခဲ့သည်။ ထိုအရာနှင့်ပတ်သက်၍ သူ အမြဲ စိတ်မအေးခဲ့ရပေ။ “ဤကမ်းကုန်သော အမှားအတွက် ငါ မည်သို့ ပြုပြင်နိုင်မည်နည်း။ ငါ၏ ရှေ့ရေး သို့မဟုတ် ငါ ရရှိရန် မျှော်လင့်သည့် သရဖူကို မထိခိုက်စေရန် ထိုအမှားကို ငါ မည်သို့ ပယ်ဖျက်နိုင်မည်နည်း။ သခင့်အတွက် ငါ အလုပ်ပိုမို လုပ်ဆောင်ရမည်၊ သာ၍ကြီးမားသည့် အဖိုးအခတစ်ခု ပေးရမည်၊ ပိုများသည့် ဩဝါဒစာများကို ရေးပြီး ပြေးလွှားအလုပ်လုပ်ရင်း စာတန်နှင့် တိုက်ခိုက်ရင်းနှင့် ကောင်းမွန်သည့် သက်သေခံချက်ကို ခံရင်း အချိန်ပို ကုန်ဆုံးရမည်”ဟူ၍ ဖြစ်သည်။ ဤသည်မှာ ထိုအရာကို သူ ချဉ်းကပ်ပုံဖြစ်သည်။ သူသည် နောင်တတစ်ခုတလေ ရှိခဲ့သလော။ (မရှိခဲ့ပါ။) သူ့ကိုယ်သူ သိသည့်အသိ တစ်ခုတလေရှိရန် မဆိုထားနှင့်၊ နောင်တ အနည်းငယ်မျှပင် မရှိခဲ့ပေ။ သူသည် ဤအရာများထဲမှ မည်သည့်အရာမျှ မရှိခဲ့ပေ။ ဤအရာက ပေါလု၏ အစွမ်းအစနှင့်ပတ်သက်၍ ပြဿနာတစ်ခု ရှိကြောင်းနှင့် သူသည် သမ္မာတရားကို သဘောပေါက်နားလည်နိုင်စွမ်း မရှိကြောင်း ပြသည်။ တစ်စိတ်တစ်ပိုင်းအနေဖြင့် သူ၏ လူ့သဘာဝနှင့် သူ လိုက်စားသည့်အရာကြောင့်၊ ပြီးလျှင် တစ်စိတ်တစ်ပိုင်းအနေဖြင့် သူ၏ အစွမ်းအစကြောင့် ဤအရာများကို သူ သဘောမပေါက်နိုင်ခဲ့သကဲ့သို့ “လူသည် စာတန်၏ ဖောက်ပြန်ပျက်စီးစေခြင်းကို အလွန်အမင်း ခံရပြီးဖြစ်သည်။ လူ၏ သဘာဝသည် အလွန် ဆိုးရွားသည်၊ အလွန် ကောက်ကျစ်ဆိုးယုတ်သည်။ လူ၏ သဘာဝသည် စာတန်နှင့် အန္တိခရစ်တို့၏ သဘာဝဖြစ်သည်။ ဤသည်မှာ လူသားမျိုးနွယ်နှင့်ဆိုင်သည့် ဘုရားသခင်၏ ရွေးနုတ်ခြင်း ရင်းမြစ်တွင်ရှိသည်။ လူသည် ဘုရားသခင်၏ ရွေးနုတ်ခြင်း လိုအပ်နေသည်။ ထို့ကြောင့် လူသည် ဘုရားသခင်၏ ရွေးနုတ်ခြင်းကို လက်ခံရန် သူ၏ ရှေ့မှောက်သို့ မည်သို့ လာသင့်သနည်း”ဟု သူ သဘောပေါက်ခြင်း မရှိပေ။ ထိုသို့သော အရာများကို သူ လုံးဝ မပြောခဲ့ပေ။ ယေရှုကို သူ အဘယ်ကြောင့် အတိုက်အခံလုပ်ပြီး ရှုတ်ချခဲ့သည်ကို သူ လုံးဝ နားမလည်ခဲ့ပေ။ သူသည် အဓိက တရားခံဖြစ်ကြောင်းကို ဝန်ခံခဲ့သော်လည်း ထိုကိစ္စရပ်ကို လုံးဝ မသုံးသပ်ခဲ့ပေ။ ထိုသို့သော ဆိုးရွားသည့် အပြစ်များအား မည်သို့ ထေမိနိုင်မည်၊ သူ၏ အပြစ်များအတွက် မည်သို့ သူ ပြေရာပြေကြောင်း ပြုလုပ်နိုင်မည်၊ ချီးမွမ်းထိုက်သော လုပ်ဆောင်ချက်များဖြင့် သူ၏ အပြစ်များအတွက် ပေးချေနိုင်ကာ နောက်ဆုံးတွင် သူ မျှော်လင့်ခဲ့သည့် သရဖူနှင့် ဆုလာဘ်များအား မည်သို့ ရရှိနိုင်ဦးမည်ဆိုသည်တို့ကိုသာ သူ ပြန်ပြောင်း ပြောဆိုနေခဲ့သည်။ သူ့ထံ မည်သည့်အရာ ဖြစ်ပျက်ခဲ့သည်ဖြစ်စေ၊ သူ့ထံ ဖြစ်ပွားခဲ့သည့်အရာများမှနေ၍ သမ္မာတရားကိုဖြစ်စေ၊ ဘုရားသခင်၏ ရည်ရွယ်ချက်များကိုဖြစ်စေ သူ နားမလည်နိုင်ခဲ့ပေ။ ဘုရားသခင်၏ ရည်ရွယ်ချက်များကို သူ လုံးဝ နားမလည်ခဲ့။ သမ္မာတရားကို သဘောပေါက်နားလည်ခြင်းအတွက်မူ ပေါလုသည် အဆိုးရွားဆုံးသော လူဖြစ်သောကြောင့် ပေါလု၏ အစွမ်းအစက အဆိုးဆုံးဖြစ်သည်ဟု ငါတို့ ပြောနိုင်သည်။

အလွန် ညံ့ဖျင်းသည့် အစွမ်းအစရှိသော လူတို့သည် သမ္မာတရားကို နားလည်နိုင်သလော။ (နားမလည်နိုင်ပါ။) သမ္မာတရားကို နားမလည်နိုင်သည့်လူတို့သည် ကယ်တင်ခံရနိုင်သလော။ (ကယ်တင်မခံရနိုင်ပါ။) ကယ်တင်ခံရလိုသည့် လူတို့သည် ကျေနပ်ဖွယ်ရာ အစွမ်းအစ ရှိရမည်။ ၎င်းတို့အနေဖြင့် အနည်းဆုံး သာမန် အစွမ်းအစ ရှိရမည်ဖြစ်ပြီး အစွမ်းအစတွင် အလွန် ညံ့ဖျင်း၍မရပေ။ ၎င်းတို့အနေဖြင့် သမ္မာတရား သိနားလည်မှုတစ်ခု ရရှိရမည်ဖြစ်သည်။ သမ္မာတရားကို ၎င်းတို့ သဘောပေါက်နိုင်သည့် အတိုင်းအတာ မည်မျှရှိသည်ဖြစ်စေ သမ္မာတရားကို ၎င်းတို့ သိနားလည်မှုအရ၊ ၎င်းတို့သည် အနည်းဆုံးအနေဖြင့် မိမိတို့ကိုယ်ကို သိရှိလာရမည်ဖြစ်ကာ သမ္မာတရားအား မည်သို့ လက်တွေ့လုပ်ဆောင်ရမည်ကို သိရှိရမည်ဖြစ်သည်။ ဤနည်းဖြင့် ၎င်းတို့ ကယ်တင်ခံရနိုင်ပေသည်။ ဤနည်းဖြင့် ၎င်းတို့ ကယ်တင်ခံရနိုင်သည်ဟု ငါ အဘယ်ကြောင့် ပြောသနည်း။ သင်၏ နေ့စဉ်ဘဝတွင် အတားအဆီးဖြစ်သည့် အရာများကို သမ္မာတရားနှင့် သင် ချိတ်ဆက်နိုင်ပြီး ဘုရားနှုတ်ကပတ်တော်များကို အခြေခံ၍ အမှုအရာများကို ရှုမြင်နိုင်ပြီး သဘောထားနိုင်သည့်အခါ ဘုရားနှုတ်ကပတ်တော်များကို သင်၏ လက်တွေ့ဘဝထဲသို့ သင် ဆောင်ကြဉ်းနိုင်လိမ့်မည်ဖြစ်ကာ ဤအခြေခံအုတ်မြစ်ပေါ်တွင် သင်သည် ဘုရားနူတ်ကပတ်တော်များ၏ ပြုပြင်ခြင်းကို ခံရလျက် ဘုရားနှုတ်ကပတ်တော်များ၏ တရားစီရင်ခြင်းများအပြင် သူ့နှုတ်ကပတ်တော်များရှိ စမ်းသပ်မှုများနှင့် စစ်ဆေးမှုများကို လက်ခံနိုင်လိမ့်မည်။ သို့မဟုတ်လျှင် သမ္မာတရားကို သင် နားမလည်ပါက သူ့နှုတ်ကပတ်တော်များ၏ တရားစီရင်ခြင်းများ၊ စမ်းသပ်မှုများနှင့် စစ်ဆေးမှုများကို လက်ခံရန် အရည်အချင်းပင်ပြည့်မီမည် မဟုတ်ပေ။ ဘုရားနှုတ်ကပတ်တော်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်မခံမီတွင် သင်သည် သမ္မာတရားအချို့ကို အနည်းဆုံး နားလည်ရမည်၊ ဘုရားသခင်ကို ကျိုးနွံနာခံသည့် သဘောထားတစ်ခု ရှိရမည်ဖြစ်ပြီး တစ်နည်းနည်းဖြင့် ပြောင်းလဲပြီးဖြစ်ရမည်။ ဘုရားသခင်၏ လုပ်ဆောင်ချက်များကို မည်သည့် သဘောထား၊ စိတ်နေစိတ်ထားနှင့် ရှုထောင့်အမြင်တို့ဖြင့် သင် ကိုင်တွယ်သင့်သည်ကိုလည်း သင် သိရမည်။ ဤအရာများအားလုံးတွင် သမ္မာတရား ပါဝင်သည်။ ဤအရာများကို သာမန်ကာလျှံကာ သဘောထားရန် ရိုးရှင်းသည့် ဘာသာတရားဆောင်ပုဒ်များ၊ ဘာသာရေး ဟိတ်ဟန်များနှင့် စည်းမျဉ်းစည်းကမ်းများကို အသုံးပြုခြင်းသည် သမ္မာတရားနှင့် တစ်စုံတစ်ရာ ဆက်စပ်မှုရှိခြင်း မဟုတ်သကဲ့သို့ ကောင်းမှုအချို့ကို လုပ်ဆောင်ခြင်းသက်သက်တွင် သမ္မာတရားကို လက်တွေ့လုပ်ဆောင်မှု ပါဝင်ခြင်းလည်း မဟုတ်ပေ။ ထိုမျှ မရိုးရှင်းပေ။ သင် သိသည့်အရာ၊ သင် တွေ့ကြုံသည့်အရာနှင့် သင့်အနီးနားတွင် ဖြစ်ပျက်သည့်အရာတို့နှင့် စပ်လျဉ်း၍ သင် လိုက်နာစောင့်ထိန်းသင့်သည့် စည်းမျဉ်းများကို သင်၏ စိတ်နှလုံးတွင် သိရှိရမည်။ ဤနည်းဖြင့်သာ သင်သည် သမ္မာတရားနှင့် ပတ်သက်ပေသည်။ ထို့အပြင် ဘုရားသခင်က သင့်ကို လုပ်ဆောင်စေသည့်အရာများကို သင် သဘောထားပုံ၊ သင့်ကို ဘုရားသခင် ဆက်ဆံသည့် ပုံစံနှင့် သဘောထားတို့ကို သင် သဘောထားပုံအပြင် သင် ခံယူသည့် သဘောထားနှင့် ရှုထောင့်အမြင်တို့သည် သမ္မာတရား ပါဝင်ရမည်။ ဤနည်းဖြင့်သာ သင်သည် အသက်ဝင်ရောက်မှုရှိနိုင်ပေသည်။ သို့မဟုတ်လျှင် ဘုရားသခင်သည် သင့်အပေါ် မည်သည့်အမှုမျှ လုပ်ဆောင်နိုင်လိမ့်မည် မဟုတ်။ သင် နားလည်သလော။ (နားလည်ပါသည်။) စည်းမျဉ်းစည်းကမ်းများကို လိုက်နာစောင့်ထိန်းသည့်၊ အယူဝါဒများအကြောင်း ပြောဆိုပြီး သဘောကောင်းပုံ ဟန်ဆောင်သည့် ဘာသာတရားများထဲမှ လူများကို ကြည့်လော့။ ၎င်းတို့၏ လုပ်ရပ်များသည် အပြင်ပန်းတွင် ကောင်းသည့်ပုံရသော်လည်း ဘုရားသခင်သည် ၎င်းတို့အပေါ် မည်သည့်အခါတွင်မျှ အမှုမပြုသနည်း။ အဘယ်ကြောင့်ဆိုသော် ၎င်းတို့ လုပ်ဆောင်သည့်အရာများနှင့် ၎င်းတို့၏ ကောင်းမွန်သည့် လုပ်ဆောင်ချက်များအားလုံး သမ္မာတရား မပါဝင်သောကြောင့် ဖြစ်သည်။ ၎င်းတို့သည် မိမိတို့၏ အပြုအမူကိုသာ ပြောင်းလဲပြီးဖြစ်သော်လည်း ဤအရာတွင် ၎င်းတို့ စိတ်သဘောထားထဲက ပြောင်းလဲခြင်း မပါဝင်ပေ။ အဘယ်ကြောင့်ဆိုသော် ယင်းတို့သည် ဘုရားသခင်၏ သတ်မှတ်ချက်များ၊ စံနှုန်းများနှင့် ကိုက်ညီခြင်း မရှိသောကြောင့် ဖြစ်သည်။ ထိုအရာမှာ အခြေခံမူလတန်းကျောင်းမှ ယခုတင် ကျောင်းပြီးထားသည့် ကလေးတစ်ဦးက တက္ကသိုလ်သို့ တန်းသွားချင်သည့်အလား ဖြစ်သည်။ ထိုအရာ ဖြစ်နိုင်သလော။ ၎င်းတို့ အရည်အချင်း မပြည့်မီသောကြောင့် လုံးဝ မဖြစ်နိုင်ပေ။ ထို့ကြောင့် လူတို့ လျှောက်လှမ်းသည့် လမ်းကြောင်းအကြောင်းကို ငါတို့ ပြောဆိုနေသည်ဖြစ်စေ၊ ၎င်းတို့၏ လူ့သဘာဝနှင့် အစွမ်းအစအကြောင်းကို ပြောဆိုနေသည်ဖြစ်စေ လူတို့သည် အနည်းဆုံးအနေဖြင့် ကယ်တင်ခြင်းအတွက် လိုအပ်သည့် သတ်မှတ်ချက်များကို ပြည့်မီသင့်ကြပေသည်။ ဂဃနဏဆိုရလျှင် သမ္မာတရားကို ၎င်းတို့ နားလည်ရမည်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရမည်ဖြစ်ပြီး ဘုရားသခင်ကို အမှန်တကယ် ကျိုးနွံနာခံနိုင်ရမည်ဖြစ်သည်။

လူတစ်ဦး၏ အစွမ်းအစကို မည်သို့ အကဲဖြတ်သင့်သနည်း။ ဤသို့ပြုလုပ်ရန် တစ်ခုတည်းသော သင့်လျော်သည့်နည်းလမ်းမှာ သမ္မာတရားအပေါ် ၎င်းတို့၏ သဘောထားနှင့် ၎င်းတို့ သမ္မာတရားကို သဘောပေါက်နားလည်နိုင်ခြင်း ရှိမရှိဟူသည်ကို ကြည့်ရှုခြင်းအားဖြင့် ဖြစ်သည်။ အချို့လူများသည် အတတ်ပညာဆိုင်ရာ ကျွမ်းကျင်မှုများကို အလွန်လျင်မြန်စွာ သင်ယူနိုင်သော်လည်း သမ္မာတရားကို ကြားသည်နှင့်တစ်ပြိုင်နက် ၎င်းတို့သည် မရှင်းမလင်းဖြစ်သွားပြီး ငိုက်မျဉ်းသွားကြသည်။ ၎င်းတို့၏ စိတ်များသည် နားဝေတိမ်တောင် ဖြစ်သွားပြီး ၎င်းတို့သည် သမ္မာတရားကို လက်ခံနိုင်ခြင်း သို့မဟုတ် နားလည်နိုင်ခြင်း မရှိကြပေ။ ဤသည်မှာ အစွမ်းအစ ညံ့ဖျင်းသည်ဟူသည့် အဓိပ္ပာယ် ဖြစ်သည်။ အချို့လူများသည် သင်က ၎င်းတို့ အစွမ်းအစ ညံ့ဖျင်းသည်ဟု ပြောသောအခါ လက်ခံရန် ငြင်းပယ်ကြသည်။ ၎င်းတို့သည် ပညာအရည်အချင်း မြင့်မားသောအဆင့် ရှိခြင်းသည် ၎င်းတို့ အစွမ်းအစ ကောင်းသည်ဟု ဆိုလိုကြောင်း ထင်ကြသည်။ ပညာအရည်အချင်း မြင့်မားသောအဆင့် ရှိသော တစ်စုံတစ်ဦးသည် ၎င်းတို့၏ အစွမ်းအစ ကောင်းသည်ဟု အမှန်တကယ် ဆိုလိုသလော။ မဆိုလိုပေ။ လူတစ်ဦး၏ အစွမ်းအစကို မည်သို့ အကဲဖြတ်သင့်သနည်း။ ယင်းကို ၎င်းတို့ ဘုရားသခင်၏ နှုတ်ကပတ်တော်များနှင့် သမ္မာတရားကို နားလည်သဘောပေါက်သည့် အတိုင်းအတာကို အခြေခံ၍ တိုင်းတာသင့်သည်။ ဤသည်မှာ တိကျမှန်ကန်မှု အရှိဆုံးသော ချဉ်းကပ်နည်း ဖြစ်သည်။ အချို့လူများသည် စကားပြောကောင်းကြသည်၊ ဉာဏ်ထက်မြက်ကြပြီး လူတို့နှင့် ဆက်ဆံရာတွင် အထူးသဖြင့် ကျွမ်းကျင်ကြသည်။ သို့သော် ၎င်းတို့သည် တရားဒေသနာများကို နားထောင်သောအခါ မည်သို့ပင် ကြိုးစားသည်ဖြစ်စေ မည်သည့်အခါမျှ အဓိပ္ပာယ်မဖော်နိုင်ကြပေ၊ ဘုရားသခင်၏ နှုတ်ကပတ်တော်များကို ဖတ်သောအခါ ၎င်းတို့ကို နားမလည်နိုင်ကြပေ။ ၎င်းတို့၏ အတွေ့အကြုံဆိုင်ရာ သက်သေခံချက်ကို မျှဝေသောအခါ ယင်းမှာ အစဉ်သဖြင့် စကားလုံးများနှင့် အယူဝါဒများသာ ဖြစ်သည်၊ ၎င်းတို့သည် လူပြိန်းများအဖြစ်သာ ထင်ရပြီး အခြားသူများက ၎င်းတို့တွင် ဝိညာဉ်ရေးရာ သိနားလည်မှု မရှိဟု ခံစားကြရသည်။ ဤလူများသည် ညံ့ဖျင်းသည့် အစွမ်းအစရှိသည့် လူများ ဖြစ်သည်။ ထို့ကြောင့် ထိုသို့သောလူများသည် ဘုရားအိမ်တော်အတွက် အလုပ်လုပ်ရန် အရည်အချင်းရှိကြသလော။ (မရှိကြပါ။) အဘယ်ကြောင့်နည်း။ (၎င်းတို့တွင် သမ္မာတရား စည်းမျဉ်းများ ကင်းမဲ့သည်။) မှန်ပေ၏၊ ဤသည်မှာ ယခု သင်တို့ နားလည်သင့်သည့်အရာတစ်ခု ဖြစ်သည်။ ဘုရားအိမ်တော်အတွက် အလုပ်လုပ်နေကြောင်း ပြောဆိုရန် အခြားသော နည်းလမ်းမှာ မိမိတာဝန်ကို ထမ်းဆောင်ခြင်း ဖြစ်သည်။ မိမိတာဝန်ကို ထမ်းဆောင်ခြင်းနှင့် ပတ်သက်လာသည့်အခါ ဤအရာတွင် သမ္မာတရား၊ ဘုရားသခင်၏ အမှုတော်၊ ပြုမူနေထိုင်မှု စည်းမျဉ်းများနှင့် လူမျိုးစုံကို ဆက်ဆံခြင်းအတွက် နည်းလမ်းများနှင့် စည်းစနစ်များ ပါဝင်၏။ ဤကိစ္စများအားလုံးသည် လူတို့အနေဖြင့် မိမိတို့တာဝန်များကို ထိရောက်ပြီး ကျေနပ်ဖွယ်သော ပုံစံဖြင့် ထမ်းဆောင်နိုင်ခြင်း ရှိမရှိနှင့် ဆက်စပ်မှုရှိပေသည်။ မိမိတာဝန်ကို ထမ်းဆောင်ခြင်းနှင့် ဆက်စပ်သည့် ဤကိစ္စရပ်များတွင် သမ္မာတရား ပါဝင်သလော။ သမ္မာတရား ပါဝင်သည့်တိုင် သမ္မာတရားကို သင် နားမလည်သကဲ့သို့ သင်၏ သေးနုပ်သော ပါးနပ်မှုအပေါ်သာ သင် မှီခိုလျှင် သင်သည် ပြဿနာများကို ဖြေရှင်းနိုင်မည်လော၊ ပြီးလျှင် သင်၏တာဝန်ကို ကောင်းမွန်စွာ ထမ်းဆောင်နိုင်လိမ့်မည်လော။ (မဟုတ်ပါ။) မဟုတ်ပေ။ အချို့သော ကိစ္စရပ်များတွင် မည်သည့်အရာမျှ မလွဲချော်လျှင်ပင် ထိုအရာများသည် သမ္မာတရားနှင့် မည်သည့်ပတ်သက်မှုမျှ မရှိသကဲ့သို့ အပြင်ပန်း အမှုအရာများ သက်သက် ဖြစ်ကောင်းဖြစ်နိုင်သည်။ သို့ရာတွင် အပြင်ပန်းအရာများကို လုပ်ဆောင်နေချိန်တွင် စည်းမျဉ်းများကို သင် ပိုင်ဆိုင်ရဦးမည်ဖြစ်ပြီး ယင်းတို့ကို လူတိုင်းက သင့်လျော်သည့်အရာအဖြစ် မှတ်ယူသည့် နည်းလမ်းတစ်ခုဖြင့် ကိုင်တွယ်ရမည်ဖြစ်သည်။ တစ်စုံတစ်ရာကို စည်းမျဉ်းများနှင့်အညီ သင့်ဘာသာ ကိုင်တွယ်ရန် သင် စေခိုင်းခံရပြီး ဤအရာကို သင် လုပ်ဆောင်နေစဉ် မျှော်လင့်မထားသည့် အခြေအနေတစ်ခု ဖြစ်ပေါ်ကာ မည်သို့ ကိုင်တွယ်ဖြေရှင်းရမည်ကို သင်မသိဟု ဆိုပါစို့။ သင်၏ အတွေ့အကြုံအတိုင်း သင် ရှေ့ဆက် လုပ်ဆောင်သင့်သည်ဟု သင် တွေးထင်သော်လည်း အတွေ့အကြုံက သင့်ကို သွန်သင်ခဲ့သည့်အတိုင်း အတိအကျ ဆောင်ရွက်ခြင်းက သင် လုပ်ဆောင်နေသည့်အရာကို ကမောက်ကမသာ ဖြစ်စေလျက် နှောင့်ယှက်ကာ အဖျက်အမှောင့် လုပ်ရုံသာဖြစ်စေသည်။ ဤသည်မှာ အမှားတစ်ခု မဟုတ်လော။ ထိုအရာကိုဖြစ်စေသော အကြောင်းတရားမှာ အဘယ်နည်း။ အဘယ်ကြောင့်ဆိုသော် သင့်ထံတွင် ရှင်းလင်းသည့် သဘောပေါက်နားလည်မှု မရှိသောကြောင့်၊ သမ္မာတရားကို သင် နားမလည်သကဲ့သို့ စည်းမျဉ်းများကို သဘောပေါက်ခြင်း မရှိသောကြောင့် ဖြစ်သည်။ သမ္မာတရားနှင့် စည်းမျဉ်းများ ပါဝင်သည့် ကိစ္စရပ်များကို သင် ကြုံရသည့်အခါတိုင်းတွင် ယင်းတို့ကို သင် ကိုင်တွယ်ဖြေရှင်းနိုင်ခြင်း မရှိသကဲ့သို့ သင်၏ကိုယ်ပိုင် အလိုဆန္ဒက ပွင့်ထွက်လာလိမ့်မည်။ အကျိုးဆက်အနေဖြင့် အသင်းတော်အလုပ်နှင့် ဘုရားအိမ်တော်၏ အကျိုးစီးပွားများကို သင် ထိခိုက်နစ်နာစေကာ မိမိကိုယ်ကို အရှက်ရစေသည်။ လူသား အတွေ့အကြုံနှင့် စည်းစနစ်များကို အခြေခံ၍ ပြဿနာများကို ကိုင်တွယ်ဖြေရှင်းခြင်းသည် ထိရောက်သလော။ (မထိရောက်ပါ။) အဘယ်ကြောင့် မထိရောက်သနည်း။ အဘယ်ကြောင့်ဆိုသော် လူသား အတွေ့အကြုံနှင့် စည်းစနစ်များသည် သမ္မာတရား မဟုတ်သကဲ့သို့ ဘုရားသခင် ရွေးချယ်ထားသော လူတို့သည် ယင်းတို့ကို လက်ခံလိမ့်မည် မဟုတ်သောကြောင့် ဖြစ်သည်။ သင်သည် ပြဿနာများကို လူသား အတွေ့အကြုံနှင့် စည်းစနစ်များကို အသုံးပြုလျက် အမြဲ ကိုင်တွယ်လျှင် ယင်းမှာ သင့်ကိုယ်သင် အမှန်တကယ် ဖြစ်နေသည်ထက် တော်သည်ဟု တွေးထင်သည့်သဘောသာဖြစ်သည် မဟုတ်လော။ ယင်းသည် မာနထောင်လွှားကာ မိမိကိုယ်ကို မှန်သည်ဟု မှတ်ယူခြင်း မဟုတ်လော။ လူအချို့က “ဤကိစ္စရပ်နှင့်စပ်လျဉ်း၍ သမ္မာတရားကို ကျွန်ုပ် နားမလည်ခြင်း မဟုတ်ပါ။ ကျွန်ုပ်၏ စိတ်နှလုံးတွင် ထိုအရာကိုနားလည်ပါသည်။ ထိုအရာနှင့်ပတ်သက်၍ လုံလောက်အောင် ကျွန်ုပ် မစဉ်းစားခြင်းသာ ဖြစ်သည်။ ကျွန်ုပ်သည် ပိုမိုအားထုတ်ကာ ထိုကိစ္စရပ်ကို ပို၍ သေချာစွာ ဆင်ခြင်စဉ်းစားလျှင် ကောင်းစွာ ကျွန်ုပ် ကိုင်တွယ်နိုင်ပါသည်။ ယခင်က ဘာသာတရားမရှိသူများနှင့်အတူ ကိစ္စရပ်များကို တုံ့ပြန်ကာ ကိုင်တွယ်ခဲ့ချိန်တွင် အချို့သော စည်းစနစ်များနှင့် နည်းလမ်းများကို ကျွန်ုပ် အသုံးပြုခဲ့ရသည်။ သို့ရာတွင် ဘုရားအိမ်တော်က ဤလုပ်နည်းကိုင်နည်းများကို ခွင့်မပြုသောကြောင့် မည်သည့်အရာကို လုပ်ဆောင်ရမှန်း ကျွန်ုပ် မသိပါ။ ကိစ္စရပ်ကို ကျွန်ုပ်သဘောဖြင့်သာ ကိုင်တွယ်ဖြေရှင်းခဲ့သောကြောင့် အမှားအနည်းငယ် ပြုလုပ်မိခဲ့သည်မှာ အံ့ဩစရာမရှိပါ”ဟု စောဒကတက်ကြသည်။ ဤလူများသည် မိမိတို့ကိုယ်ကို သိရှိကြသလော။ (မသိရှိကြပါ။) အဘယ်ကြောင့် မိမိတို့ကိုယ်ကို မသိရှိကြသနည်း။ ဤအရာသည် သမ္မာတရားနှင့် တစ်စုံတစ်ရာ ပတ်သက်သည် မဟုတ်လော။ ၎င်းတို့သည် ဤကိစ္စရပ်တွင် သမ္မာတရားကို မရှာဖွေကြဘဲ မိမိတို့၏ အမှားကို ဖုံးဖိရန် နည်းလမ်းများကို အကြံထုတ်ကြသည်။ ၎င်းတို့အနေဖြင့် အမှားတစ်ခုသာ ပြုလုပ်မိခဲ့ကာ မိမိတို့၏ အပြုအမူအရ ပေါ့ဆမိခဲ့သည်ဟု တွေးထင်ကြသည်။ ၎င်းတို့၏ အမှားက သမ္မာတရားနှင့် ပတ်သက်သည် သို့မဟုတ် ၎င်းတို့၏ သမ္မာတရား သိနားလည်မှု ကင်းမဲ့ခြင်းနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို အခြေခံ၍ ၎င်းတို့ ပြုမူသည့် အချက်ကြောင့် ထိုအရာ ဖြစ်ပေါ်သည်ဟု မထင်ကြပေ။ ဤသည်မှာ ညံ့ဖျင်းသည့် အစွမ်းအစရှိခြင်းကို ဆိုလိုသည့်အရာ ဖြစ်သည်။ အမှုအရာများ ဖြစ်ပျက်သည့်အခါ ဤလူများသည် အကြောင်းပြချက်များနှင့် ဆင်ခြေများကို အမြဲ ရှာဖွေကြသည်။ အမှားတစ်ခုကိုသာ ၎င်းတို့ ပြုလုပ်မိခဲ့သည်ဟု တွေးထင်ကြသည်။ ၎င်းတို့၏ ပထမဆုံး တုံ့ပြန်ချက်၌ သမ္မာတရားအား ရှာဖွေရမည်ကို ၎င်းတို့ မသိကြချေ။ ၎င်းတို့၏ ဒုတိယတုံ့ပြန်ချက်၌ သမ္မာတရားအား ရှာဖွေရမည်ကို ၎င်းတို့ မသိကြသေးချေ။ ပြီးလျှင် ၎င်းတို့၏ တတိယတုံ့ပြန်ချက်၌ သမ္မာတရားကို ရှာဖွေပြီး မိမိတို့ကိုယ်ကို သိရှိရန် လိုအပ်ကြောင်း ၎င်းတို့ မသိကြသေးချေ။ ဤသည်မှာ အလွန်ညံ့ဖျင်းသည့် အစွမ်းအစရှိခြင်းကို ဆိုလိုသည့်အရာ ဖြစ်သည်။ ၎င်းတို့ကို သင် မည်မျှ လမ်းညွှန်သည်ဖြစ်စေ၊ ၎င်းတို့ကို ဖော်ထုတ်ကာ ၎င်းတို့နှင့်အတူ မိတ်သဟာပြုပေးသည်ဖြစ်စေ မည်သည့် သမ္မာတရား စည်းမျဉ်းများအား ၎င်းတို့ ချိုးဖောက်မိပြီးဖြစ်သည်ဆိုသည်နှင့် မည်သည့် သမ္မာတရားများအား လက်တွေ့လုပ်ဆောင်သင့်သည်ဆိုသည်တို့ကို ၎င်းတို့ သဘောပေါက်ကြဦးမည် မဟုတ်။ ၎င်းတို့ကို သင် မည်မျှ လမ်းညွှန်သည်ဖြစ်စေ ဤအရာများကို ၎င်းတို့ လုံးဝ သတိပြုမိကြလိမ့်မည် မဟုတ်။ ၎င်းတို့အနေဖြင့် သမ္မာတရားကို သဘောပေါက်နားလည်နိုင်စွမ်း အနည်းငယ်မျှပင် မရှိပေ။ ဤသည်မှာ ညံ့ဖျင်းသည့် အစွမ်းအစရှိခြင်းကို ဆိုလိုသည့်အရာ ဖြစ်သည်။ သမ္မာတရားနှင့်ပတ်သက်၍ သင် မည်မျှရှင်းလင်းစွာ မိတ်သဟာယပြုသည်ဖြစ်စေ ယင်းမှာ သမ္မာတရားဖြစ်သည်ကို ၎င်းတို့ သဘောပေါက်လိမ့်မည် မဟုတ်။ ၎င်းတို့သည် အမှန်တရားများကို ဖုံးဖိရန်အလို့ငှာ မိမိတို့ကိုယ်ပိုင် အကြောင်းပြချက်များနှင့် ဆင်ခြေများကို အသုံးပြုကြလိမ့်မည်၊ သို့မဟုတ် ထိုအရာက အမှားတစ်ခု သို့မဟုတ် အပြုမှားတစ်ခုသာ ဖြစ်သည်ဟု ပြောကြလိမ့်မည်။ ၎င်းတို့အနေဖြင့် သမ္မာတရားကို ချိုးဖောက်မိပြီဖြစ်ကြောင်း သို့မဟုတ် မိမိတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်မိပြီဖြစ်ကြောင်း စိုးစဉ်းမျှ ဝန်ခံကြလိမ့်မည် မဟုတ်။ ၎င်းတို့ မည်သည့်အမှားများကို ပြုလုပ်မိပြီးသည်ဖြစ်စေ၊ မည်သည့် ဖောက်ပြန်ပျက်စီးသော စိတ်သဘောထားများကို ထုတ်ဖော်မိပြီးသည်ဖြစ်စေ၊ သို့မဟုတ် ဖောက်ပြန်ပျက်စီးသော အခြေအနေမည်မျှကို ၎င်းတို့ ဖြစ်ပေါ်စေပြီးဖြစ်သည်ဖြစ်စေ၊ ၎င်းတို့၏ ဖောက်ပြန်ပျက်စီးသော အနှစ်သာရက မည်သည့်အရာ ဖြစ်သည်ကို မဆိုထားနှင့်၊ မည်သည့် ဖောက်ပြန်ပျက်စီးသော စိတ်သဘောထားများကို ၎င်းတို့ အမှန်တကယ် ထုတ်ဖော်မိပြီးဖြစ်သည်ကို မည်သည့်အခါတွင်မျှ သဘောပေါက်ကြလိမ့်မည် မဟုတ်ပေ။ သို့တည်းမဟုတ် ဤကိစ္စရပ်တွင် သမ္မာတရားအား မည်သို့ ရှာဖွေရမည်ကိုဖြစ်စေ၊ မိမိတို့ကိုယ်ကို မည်သို့ သိရှိရမည်ဆိုသည်ကိုဖြစ်စေ ၎င်းတို့ မသိကြ။ ဤအရာများထဲမှ မည်သည့်အရာကိုမျှ မသိကြချေ။ ၎င်းတို့သည် ဝိညာဉ်ရေးရာအရ ထုံထိုင်းပြီး ဤအရာများနှင့်ပတ်သက်၍ ခံစားချက် တစ်စက်မျှ မရှိကြပေ။ ဤသည်မှာ ညံ့ဖျင်းသော အစွမ်းအစ၏ သရုပ်သကန်တစ်ခု ဖြစ်သည်။

လူတစ်ဦး၏ အစွမ်းအစကို တိုင်းတာပုံအကြောင်း အနည်းငယ် မိတ်သဟာယပြုရန် ဥပမာအချို့ကို ထည့်ပြောကြစို့။ ဥပမာအနေဖြင့် လူအချို့သည် အမှုအရာများကို လုပ်ဆောင်ရာတွင် အချိန်ဆွဲကာ ဝတ်ကျေတမ်းကျေဖြစ်ကြသည်ဟု ငါ ပြောခဲ့သည်။ ဤအရာကိုကြားပြီးသည့်နောက်တွင် အစွမ်းအစကောင်းရှိသည့် လူတို့သည် ဤအခြေအနေမှာ ၎င်းတို့လည်း တွေ့ကြုံသည့်အရာတစ်ခု ဖြစ်ကြောင်းနှင့် ၎င်းတို့အနေဖြင့် ရုပ်ပိုင်းအရ နေမကောင်းဖြစ်သည့်အခါ သို့မဟုတ် အပျက်သဘောဆောင်သည့်အခါ၊ ပျင်းရိသည့်အခါ ထိုသို့သော အခြေအနေနှင့် သဘောထားကို မကြာခဏ တွေ့ကြုံကြောင်းတို့ကို ချက်ချင်း သဘောပေါက်လိမ့်မည်ဖြစ်သည်။ ထို့အပြင် အချို့သော အလုပ်တာဝန်များကို ၎င်းတို့ အချိန်ဆွဲခဲ့သည့် အချိန်များ သို့မဟုတ် ဝတ်ကျေတမ်းကျေ ဆောင်ရွက်ခဲ့သည့် အချိန်များနှင့်ပတ်သက်၍ ပုံရိပ်အချို့က ၎င်းတို့စိတ်တွင် ပေါ်လာလိမ့်မည်။ ၎င်းတို့သည် မိမိတို့ကိုယ်ကို ဘုရားနှုတ်ကပတ်တော်များနှင့် နှိုင်းယှဉ်ကြည့်ကြလိမ့်မည်ဖြစ်ပြီး ဘုရားသခင် ဖော်ထုတ်ပြသည့်အရာမှာ လူ၏ ဖောက်ပြန်ပျက်စီးခြင်းနှင့်ဆိုင်သော စစ်မှန်မှုဖြစ်ကြောင်းနှင့် ထိုအရာသည် လူ၏ ဖောက်ပြန်ပျက်စီးသော စိတ်သဘောထားများနှင့် ဆက်စပ်ကြောင်း ဝန်ခံကြလိမ့်မည်။ ထိုနည်းတူ ဘုရားနှုတ်ကပတ်တော်များက သမ္မာတရားဖြစ်ကြောင်း ဝန်ခံကြလိမ့်မည်ဖြစ်ပြီး အထင်လွဲခြင်း သို့မဟုတ် မိမိတို့ကိုယ်ပိုင် အယူအဆများမရှိဘဲ ရှင်းလင်းသော ပုံစံဖြင့် ထိုနှုတ်ကပတ်တော်များကို သဘောပေါက်နားလည်ကြလိမ့်မည်။ ဤသည်မှာ အစွမ်းအစကောင်းရှိခြင်းဟု ဆိုလိုသည့်အရာ ဖြစ်သည်။ ဤစကားများကို ကြားသည့်အခါ ၎င်းတို့၏ ပထမဆုံး တုံ့ပြန်ချက်မှာ မိမိတို့ကိုယ်ကို ထိုနှုတ်ကပတ်တော်များနှင့် နှိုင်းယှဉ်ချိန်ဆခြင်း ဖြစ်လိမ့်မည်။ ဤသည်မှာ ၎င်းတို့လည်း တွေ့ကြုံကြရသည့် အခြေအနေတစ်ခုဖြစ်ကြောင်း သဘောပေါက်ကြလိမ့်မည်ဖြစ်ပြီး ဤဘုရားနှုတ်ကပတ်တော်များကို မိမိတို့ကိုယ်ပိုင် အခြေအနေများနှင့် နေ့စဉ်ဘဝများဖြင့် ဆက်စပ်ကြည့်ကြလိမ့်မည်။ ထို့နောက်တွင် ၎င်းတို့သည် မိမိကိုယ်ကို ပြန်လည်သုံးသပ်ကြလိမ့်မည်၊ ၎င်းတို့၏ ဤအခြေအနေကို ရှင်းရှင်းလင်းလင်း မြင်ကြလိမ့်မည်ဖြစ်ပြီး၊ ဘုရားနှုတ်ကပတ်တော်များက သမ္မာတရားဖြစ်ကြောင်း လက်ခံကြလိမ့်မည်။ ဤသည်မှာ ဘုရားနှုတ်ကပတ်တော်များကို ကြားသည့်အခါ အစွမ်းအစကောင်း ရှိသည့်လူများ တုံ့ပြန်ကြသည့်ပုံစံ ဖြစ်သည်။ သာမန်အစွမ်းအစရှိသည့် လူတစ်ဦးအတွက်မူ သင့်အနေဖြင့် “အချိန်ဆွဲသည်”နှင့် “ဝတ်ကျေတမ်းကျေဖြစ်သည်”ဟုသာ ပြော၍မရပေ။ ၎င်းတို့၏ သရုပ်သကန်များကို ဖော်ထုတ်ခြင်းအားဖြင့်လည်းကောင်း၊ “သင်သည် မကြာခဏ နားဝေတိမ်တောင်ဖြစ်ပြီး အမှုအရာများကို အလေးအနက် မထားပါ။ သင်၏ တာဝန်ကို ဤသို့ ထမ်းဆောင်ခြင်းအားဖြင့် သင်သည် ဝတ်ကျေတမ်းကျေ ဖြစ်နေခြင်းသာ ဖြစ်သည်။ ဤအရာကို သင် အဘယ်သို့ဖြစ်ပြီး နားမလည်နိုင်သနည်း။ ဤအရာကို သင့်အား အကြိမ်ပေါင်းမည်မျှ ငါ ပြောပြီးဖြစ်သနည်း။ ဤအရာကို ဝတ်ကျေတမ်းကျေဖြစ်ခြင်းနှင့် အချိန်ဆွဲခြင်းဟု ခေါ်သည်”ဟု ဆိုလျက် ၎င်းတို့ လုပ်ဆောင်သည့် အရာများနှင့် ပေါင်းစပ်ခြင်းအားဖြင့်လည်းကောင်း ၎င်းတို့၏ ပြဿနာများကို သင် တိုက်ရိုက် ထောက်ပြရမည်။ ၎င်းတို့၏ ပြဿနာများကို ဤကဲ့သို့ ထောက်ပြလော့။ ဤအရာကို ကြားပြီးသည့်နောက်တွင် ၎င်းတို့ မည်သို့ အချိန်ဆွဲပြီး ဝတ်ကျေတမ်းကျေပုံစံဖြင့် ပြုမူခဲ့သည်ကို ပြန်လည်သုံးသပ်ကြလိမ့်မည်။ ဤအရာအပေါ် ၎င်းတို့ အမှန်တကယ် ပြန်လည်သုံးသပ်ကာ သိရှိလာသည့်နောက်တွင် ၎င်းတို့၏ အမှားများကို ဝန်ခံကြလိမ့်မည်ဖြစ်ပြီး ယင်းတို့ကို အမှန်ပြင်နိုင်ကြလိမ့်မည်။ သို့ရာတွင် ၎င်းတို့ သတိပြုမိသည့်အရာမှာ ပုံသေဖြစ်သည့်အရာ၊ ပုံသေဖြစ်သည့် အခြေအနေတစ်ခု ဖြစ်သည်။ ၎င်းတို့၏ ကိုယ်ပိုင် စိတ်ကူးများနှင့် ကိုက်ညီလျှင်သာ သင် ပြောသည့်အရာကို ၎င်းတို့ လက်ခံပြီး ဝန်ခံနိုင်သည်။ ဤသည်မှာ သာမန်အစွမ်းအစဟု ငါတို့ ခေါ်သည့်အရာ ဖြစ်သည်။ သာမန်အစွမ်းအစရှိသည့် လူတို့ကို ကိုင်တွယ်ဆက်ဆံခြင်းသည် အားထုတ်မှုလိုအပ်ပြီး အချက်အလက်များကို အခြေခံ၍ စကားပြောခြင်းအားဖြင့်သာ ၎င်းတို့ကို သင် အပြည့်အဝ သိမ်းသွင်းစည်းရုံးနိုင်ပေသည်။ ညံ့ဖျင်းသော အစွမ်းအစ ပိုင်ဆိုင်သည့် လူတို့၏ အခြေအနေမှာ အဘယ်နည်း။ ၎င်းတို့ကို မည်သို့ ချဉ်းကပ်သင့်သနည်း။ ညံ့ဖျင်းသည့် အစွမ်းအစရှိသော လူတို့သည် ရိုးအကြပြီး ထုံသောသူများ ဖြစ်သည်။ ၎င်းတို့ ကြုံရသည့် မည်သည့်အခြေအနေကိုမျှ ၎င်းတို့ မရိပ်စားမိနိုင်ကြသကဲ့သို့ သမ္မာတရားကို မရှာဖွေကြပေ။ လူတို့က ၎င်းတို့အား အမှုအရာများကို ရှင်းလင်းပြီး တိုက်ရိုက်ကျသော ပုံစံဖြင့် မပြောပြလျှင် ထိုအရာများကို မိမိတို့ဘာသာ နားမလည်နိုင်ကြပေ။ ထို့ကြောင့် ညံ့ဖျင်းသည့် အစွမ်းအစရှိသော လူတို့ကို စကားပြောသည့်အခါ သင်သည် သာ၍ ရှင်းလင်းစွာနှင့် တိုက်ရိုက် ပြောဆိုရမည်ဖြစ်ပြီး ဥပမာများကိုလည်း ပေးရမည်ဖြစ်သည်။ အချက်အလက်များကို အခြေခံကာ ထပ်ခါထပ်ခါ ပြောရမည်ဖြစ်သည်။ ဤသည်မှာ သင်၏ စကားများ သက်ရောက်မှုတစ်ခုခုရှိရန် တစ်ခုတည်းသော နည်းလမ်းဖြစ်သည်။ သင့်အနေဖြင့် ဤသို့ စကားပြောရမည်။ “သင်သည် သင်၏ တာဝန်ကို ဤကဲ့သို့ ထမ်းဆောင်ခြင်းအားဖြင့် အချိန်ဆွဲကာ ဝတ်ကျေတမ်းကျေဖြစ်နေသည်”ဟူ၍ ဖြစ်သည်။ ၎င်းတို့၏ ပထမဆုံး တုံ့ပြန်ချက်က မည်သည့်အရာ ဖြစ်လိမ့်မည်နည်း။ “ကျွန်ုပ် ထိုသို့ပြုမူခဲ့သလော။ အချိန်ဆွဲခဲ့သလော။ မနက်တွင် ကျွန်ုပ် နိုးနိုးချင်း ကျွန်ုပ်၏ တာဝန်နှင့် ဆက်စပ်သည့် အရာများအကြောင်းကို ကျွန်ုပ် စဉ်းစားပြီး ထိုအရာများကို ဦးစွာ ပြီးစီးအောင်လုပ်သည်။ အပြင်ထွက်သည့်အခါ ထိုအရာများကို မည်သို့ကောင်းစွာ လုပ်ဆောင်ရမည့်အကြောင်းကိုလည်း ကျွန်ုပ် စဉ်းစားသည်။ ကျွန်ုပ် အချိန်မဆွဲပါ၊ သို့မဟုတ် ဝတ်ကျေတမ်းကျေပုံစံဖြင့် မပြုမူပါ။ ဤအရာများကို ကျွန်ုပ် အလွန်အားထုတ်ပါသည်”ဟူ၍ ဖြစ်သည်။ ၎င်းတို့၏ ပထမဆုံး တုံ့ပြန်ချက်မှာ သင် ပြောခဲ့သည့်အရာကို ငြင်းပယ်ခြင်း ဖြစ်သည်။ ၎င်းတို့တွင် အသိမရှိသကဲ့သို့ အခြေခံအားဖြင့် ၎င်းတို့က မိမိတို့၏တာဝန်များကို ဝတ်ကျေတမ်းကျေဖြစ်သည့် ပုံစံတစ်ခုဖြင့် အချိန်ဆွဲ၍ ထမ်းဆောင်နေသည်ကို သဘောမပေါက်ကြပေ။ ထို့နောက် သင်သည် အချိန်ဆွဲခြင်းနှင့် ဝတ်ကျေတမ်းကျေ ဖြစ်ခြင်းတို့၏ သရုပ်သကန်များက မည်သည့်အရာများဖြစ်သည်ကို ၎င်းတို့အား ရှင်းပြရလိမ့်မည်ဖြစ်ပြီး ၎င်းတို့က သင်၏ စကားများကို လက်မခံမီ ၎င်းတို့ကို အမှန်တကယ် ယုံကြည်လက်ခံစေသည့် နည်းလမ်းတစ်ခုဖြင့် ပြောဆိုရမည် ဖြစ်သည်။ ၎င်းတို့အနေဖြင့် ကောင်းစွာ မလုပ်ဆောင်ခဲ့ကြောင်း၊ အပြင်ပန်း ကိစ္စရပ်များတွင် အမှားများ ပြုလုပ်မိခဲ့ကြကြောင်း ဝန်ခံရန် ၎င်းတို့အတွက် မလွယ်ကူပေ။ တစ်စုံတစ်ခုက သမ္မာတရား၊ လက်တွေ့လုပ်ဆောင်မှု စည်းမျဉ်းများ သို့မဟုတ် ဘုရားသခင်၏ စိတ်သဘောထားများနှင့် ပတ်သက်လျှင် ညံ့ဖျင်းသည့် အစွမ်းအစရှိသော လူတို့အတွက် သာ၍ပင် ခက်ခဲလေသည်။ သင် ပြောသည့် မည်သည့်အရာကိုမျှ ၎င်းတို့ နားလည်ကြမည်မဟုတ်သကဲ့သို့ သင် ပြောဆိုလေ၊ ၎င်းတို့ မရှင်းမလင်းဖြစ်ကာ ဘာမျှမသိဟု ခံစားရလေဖြစ်ပြီး နောက်ထပ် နားထောင်လိုကြမည်မဟုတ်ပေ။ ဤသည်မှာ အလွန့်အလွန် နိမ့်ကျသည့် အစွမ်းအစရှိသော လူများဖြစ်သည်။ ဤသည်မှာ သမ္မာတရားကို ၎င်းတို့၏ လက်လှမ်းမီနိုင်စွမ်းမရှိခြင်း၏ သရုပ်သကန်တစ်ခု ဖြစ်သည်။ ညံ့ဖျင်းသည့် အစွမ်းအစရှိသော လူတို့အတွက် သမ္မာတရားနှင့်ပတ်သက်၍ သင် မည်မျှ မိတ်သဟာယ ပြုသည်ဖြစ်စေ အသုံးမဝင်ပေ။ ၎င်းတို့ကို စကားပြောရန် သင် မည်မျှ ကြိုးစားသည်ဖြစ်စေ ၎င်းတို့ နားမလည်နိုင်ကြ။ အလွန်ဆုံးအနေဖြင့် အချို့သော အယူဝါဒများနှင့် စည်းမျဉ်းစည်းကမ်းများကို ၎င်းတို့ နားလည်နိုင်ကြသည်။ ထို့ကြောင့် အလွန်အမင်း ညံ့ဖျင်းသော အစွမ်းအစရှိသည့် လူများနှင့်အတူ သမ္မာတရားကို အလွန် အသေးစိတ် မိတ်သဟာယပြုရန် မလိုအပ်ပေ။ ၎င်းတို့အား မည်သည့်အရာ လုပ်ဆောင်ရမည်ကို ရိုးရှင်းသော ပုံစံဖြင့်သာ ပြောပြလော့၊ ပြီးလျှင် ယင်းကို ၎င်းတို့ စွဲစွဲမြဲမြဲ လုပ်ဆောင်နိုင်လျှင် အတော်လေး ကောင်းပေသည်။ အလွန့်အလွန် ညံ့ဖျင်းသည့် အစွမ်းအစရှိသော လူတို့သည် သမ္မာတရားကို မည်သည့်အခါမျှ နားလည်နိုင်ကြလိမ့်မည် မဟုတ်သည့် အတိုင်းအတာအထိ သဘောပေါက်နားလည်နိုင်စွမ်း တစ်ခုတလေ ကင်းမဲ့ကြပြီး စည်းမျဉ်းများအတိုင်း ပြုမူဆောင်ရွက်သည့် အဆင့်ထိ ရောက်ရှိရန် ၎င်းတို့ကို သေချာပေါက် တောင်းဆို၍မရပေ။ ဤလူများ၏ ရှေ့တည့်တည့်တွင် တစ်စုံတစ်ရာ ဖြစ်ပျက်ပြီး ထိုအရာကို ၎င်းတို့အတွက် သင် ရှင်းလင်းဖော်ပြလျှင် ၎င်းတို့က ထိုအရာကို မိမိတို့ကိုယ်တိုင်နှင့် ချိတ်ဆက်မိနိုင်ကြဦးမည် မဟုတ်ပေ။ ဤသည်မှာ ညံ့ဖျင်းသော အစွမ်းအစဟု ငါတို့ ခေါ်သည့်အရာ ဖြစ်သည်။ ဥပမာအားဖြင့် လိမ်ညာခြင်းနှင့် ပတ်သက်လာသည့်အခါ အစွမ်းအစကောင်း ရှိသူများ တုံ့ပြန်ပုံကို ကြည့်လော့။ အခြားသူတို့က ၎င်းတို့၏ လိမ်ညာသည့် အခြေအနေများအကြောင်း ပြောဆိုပြီး ဥပမာများပေးလျက် လိမ်ညာကာ လှည့်ဖြားသည့် အခြေအနေများအား ၎င်းတို့ ကိုင်တွယ်ပုံနှင့် ဖြေရှင်းပုံအကြောင်း ပြောဆိုသည်ကို အစွမ်းအစကောင်းရှိသည့် လူတို့က ကြားသည့်အခါ မိမိတို့ကိုယ်ကို ပြန်လည်သုံးသပ်ကြလိမ့်မည်ဖြစ်ပြီး ၎င်းတို့ ကြားခဲ့သည့်အရာကို ၎င်းတို့၏ ကိုယ်ပိုင် အခြေအနေများနှင့် နှိုင်းယှဉ်ချိန်ဆ ကြည့်ကြလိမ့်မည်။ ဤသို့ပြုပြီးနောက်တွင် အလိမ်အညာများ ၎င်းတို့ ပြောဆိုခဲ့ကြသည့် အခြေအနေများနှင့် ထိုသို့ ပြုမူနေစဉ် မည်သည့် ရည်ရွယ်ချက်များ ရှိခဲ့ကြသည်ဆိုသည်တို့ကို ၎င်းတို့ သတိပြုမိနိုင်ကြလိမ့်မည်။ ၎င်းတို့၏ နေ့စဉ်ဘဝများနှင့်ပတ်သက်သည့် ထုတ်ဖော်ပြချက်များအရ ၎င်းတို့၏ ရည်ရွယ်ချက်များ၊ စေ့ဆော်မှုများနှင့် အတွေးများကို ဆန်းစစ်ခြင်းမှတစ်ဆင့် အစွမ်းအစကောင်းရှိသည့် လူတို့သည် ၎င်းတို့၏ စကားများထဲမှ မည်သည်တို့က အလိမ်အညာများဖြစ်ပြီး မည်သည်တို့က လှည့်ဖြားမှုပါရှိသည်ဆိုသည်ကို သိရှိနိုင်ကြလိမ့်မည်။ အခြားလူတို့၏ အတွေ့အကြုံဆိုင်ရာ သက်သေခံချက်များကို နားထောင်သည့်အခါ ၎င်းတို့ အကျိုးရှိကာ တစ်စုံတစ်ရာကို ရရှိနိုင်ကြသည်။ အနည်းငယ်သော စည်းမျဉ်းများကိုသာ သင် ပြောဆိုလျှင်ပင် ၎င်းတို့ နားလည်ကာ ယင်းတို့ကို ကျင့်သုံးရန် သင်ယူကြလိမ့်မည်။ ထို့နောက်တွင် ၎င်းတို့သည် ဤစကားများကို မိမိတို့ကိုယ်ပိုင် စစ်မှန်မှု ဖြစ်စေလျက် သမ္မာတရား စည်းမျဉ်းများအဖြစ် သဘောထားကြလိမ့်မည်ဖြစ်ပြီး မိမိတို့ကိုယ်ကို ဖြည်းဖြည်းချင်း ပြောင်းလဲကြလိမ့်မည်။ သာမန်အစွမ်းအစရှိသည့် လူတစ်ဦးက အခြားလူတို့၏ အတွေ့အကြုံဆိုင်ရာ သက်သေခံချက်များကို ကြားပြီးသည့်နောက်တွင် သိသာထင်ရှားသော ကိစ္စများသည် မိမိကိုယ်တိုင်နှင့် မည်သို့ဆက်နွယ်မှုရှိကြောင်းကို မြင်နိုင်မည်ဖြစ်သော်လည်း သိသာထင်ရှားမှုနည်းပါးသော အရာများကိုဖြစ်စေ၊ ထိုလူတို့၏ စိတ်နှလုံးနက်ရှိုင်းရာရှိ ၎င်းတို့၏ စကားများဖြင့် ဖော်ပြရခြင်းမရှိသေးသည့် အရာများကိုဖြစ်စေ မိမိတို့ကိုယ်တိုင်နှင့် ချိတ်ဆက်နိုင်လိမ့်မည် မဟုတ်ချေ။ ထို့အပြင် သမ္မာတရား စည်းမျဉ်းများအပေါ် ၎င်းတို့၏ သဘောပေါက်နားလည်ခြင်းသည်လည်း အယူဝါဒများကဲ့သို့ အနည်းငယ် သာ၍ ပေါ့တန်လေသည်။ ၎င်းတို့၏ သဘောပေါက်နားလည်နိုင်စွမ်း အဆင့်သည် အစွမ်းအစ ကောင်းရှိသည့် လူတို့ထက် များစွာ ဆိုးရွား၏။ ညံ့ဖျင်းသည့် အစွမ်းအစရှိသော လူတို့မှာမူ အခြားသူတို့၏ သက်သေခံချက်များကို နားထောင်သည့်အခါ မည်သည့်အရာများသည် အလိမ်အညာများနှင့် အနှစ်မဲ့သော စကားများဖြစ်ပြီး မည်သည့်အရာများက လှည့်ဖြားတတ်သော အခြေအနေများဖြစ်ကြောင်းကို ထိုအခြားသောသူတို့က မည်မျှ သေချာစွာ စိတ်ဖြာလေ့လာဆွေးနွေးသည်ဖြစ်စေ ဤအရာကို မိမိတို့ကိုယ်တိုင်နှင့် ဆက်စပ်ကြည့်နိုင်ကြလိမ့်မည် မဟုတ်သကဲ့သို့ မိမိတို့ကိုယ်ကို ပြန်လည်သုံးသပ်နိုင်ကြလိမ့်မည် မဟုတ်၊ သိရှိလာနိုင်ကြလိမ့်မည် မဟုတ်ပေ။ ဤလူများသည် မိမိတို့ကိုယ်ပိုင် လိမ်ညာခြင်းနှင့် လှည့်ဖြားတတ်သော အခြေအနေများကို အသိအမှတ်မပြုနိုင်ကြသည်သာမက မိမိတို့ကိုယ်ကို အလိမ်အညာများ မပြောနိုင်သည့် အလွန်ရိုးသားသော လူများအဖြစ်ပင် တွေးထင်ကြသည်။ အခြားသူတို့က ၎င်းတို့ကို လိမ်ညာပြီး လှည့်ဖြားလျှင်ပင် ဤအရာကို ၎င်းတို့ ပိုင်းခြားသိမြင်နိုင်ခြင်း မရှိကြသကဲ့သို့ အလွယ်တကူ လှည့်စားခြင်းခံရကြသည်။ ၎င်းတို့သည် အခြားသူတို့ မိတ်သဟာယပြုသည့် သမ္မာတရား စည်းမျဉ်းများကို သာ၍ပင် နားမလည်နိုင်ကြပေ။ သဘောပေါက်နားလည်နိုင်စွမ်း စိုးစဉ်းမျှ မရှိကြချေ။ ဤသည်မှာ ညံ့ဖျင်းသော အစွမ်းအစ၏ သရုပ်သကန်တစ်ခု ဖြစ်သည်။

ငါတို့ ယခုတင် ဖော်ပြခဲ့သည့် အစွမ်းအစသုံးမျိုးရှိသည့် လူများထဲတွင် မည်သည့်အမျိုးအစားက စိတ်သဘောထား၌ ပြောင်းလဲမှုတစ်ခု ရရှိနိုင်သနည်း။ မည်သည့် လူစားမျိုးက သမ္မာတရား စစ်မှန်မှုထဲသို့ ဝင်ရောက်နိုင်သနည်း။ (အစွမ်းအစကောင်း ရှိသော လူများဖြစ်သည်။) အစွမ်းအစကောင်း ရှိသော လူတို့သည် သမ္မာတရား စစ်မှန်မှုထဲသို့ အနည်းငယ် သာ၍ မြန်ဆန်စွာနှင့် နက်ရှိုင်းစွာ ဝင်ရောက်နိုင်ကြသည်။ သာမန် အစွမ်းအစရှိသည့် လူတို့သည် သာ၍ နှေးကွေးစွာနှင့် အပေါ်ယံအားဖြင့် ဝင်ရောက်နိုင်ကြသည်။ ညံ့ဖျင်းသည့် အစွမ်းအစရှိသော လူတို့မှာမူ လုံးဝ မဝင်ရောက်နိုင်ကြပေ။ ဤသည်မှာ ခြားနားချက်ဖြစ်သည်။ လူတို့အနေဖြင့် တစ်ဦးနှင့်တစ်ဦး မည်သို့ ကွဲပြားခြားနားသည်ကို သင် မြင်နိုင်သလော။ (မြင်နိုင်ပါသည်။) ၎င်းတို့၏ ခြားနားချက်များက အဘယ်မှာနည်း။ ၎င်းတို့၏ ခြားနားချက်များက ၎င်းတို့၏ အစွမ်းအစနှင့် သမ္မာတရားအပေါ် သဘောထားတို့တွင် တည်ရှိ၏။ သမ္မာတရားကို ချစ်ပြီး အစွမ်းအစကောင်းရှိသော လူတို့သည် သမ္မာတရား စစ်မှန်မှုထဲသို့ မြန်ဆန်စွာ ဝင်ရောက်ကြပြီး အသက်ကို ရရှိနိုင်ကြသည်။ သာမန် အစွမ်းအစရှိသော လူတို့သည် ခေါင်းမာကာ ထုံထိုင်းကြသည်။ သမ္မာတရားထဲသို့ ၎င်းတို့၏ ဝင်ရောက်မှုသည် နှေးကွေးပြီး ၎င်းတို့၏ ဘဝတိုးတက်မှုကလည်း နှေးကွေးသည်။ ညံ့ဖျင်းသည့် အစွမ်းအစရှိသော လူတို့သည် မိုက်မဲပြီး မသိနားမလည်ဖြစ်ရုံမက ငေးငိုင်ပြီး မကြည်လင်သော မျက်နှာများဖြင့် နုံလည်းနုံအကြသည်။ ၎င်းတို့သည် စိတ်ဓာတ်အားဖြင့် ထုံထိုင်းကြသည်၊ တုံ့ပြန်မှု နှေးကွေးကြပြီး သမ္မာတရားကို သဘောပေါက်နားလည်ရန် နှေးကွေးကြသည်။ ထိုသို့သော လူများသည် သမ္မာတရားကို နားမလည်ကြသည့်အတွက် အသက်ကင်းမဲ့ကြပြီး အယူဝါဒများကိုသာ ပြောဆိုကြသည်၊ ဆောင်ပုဒ်များကိုသာ ဟစ်ကြွေးကြပြီး စည်းမျဉ်းစည်းကမ်းများကိုသာ လိုက်လျှောက်ကြသည်။ သမ္မာတရားကို ၎င်းတို့ နားမလည်ကြသည့်အတွက် သမ္မာတရား စစ်မှန်မှုထဲသို့ မဝင်ရောက်နိုင်ကြချေ။ သမ္မာတရား စစ်မှန်မှုထဲသို့ မဝင်ရောက်နိုင်သည့်သူများအတွင်းတွင် အသက်ရှိသလော။ ၎င်းတို့သည် အသက် ကင်းမဲ့ကြ၏။ အသက်ကင်းမဲ့သည့် လူများထံ အမှုအရာများ ဖြစ်ပျက်သည့်အခါ တစ်ခါတစ်ရံ ဦးတည်ချက်တစ်ခုသို့ လမ်းလွဲသွားကြကာ အခြားအချိန်များတွင် နောက်ထပ် ဦးတည်ချက်ဖြင့် လမ်းလွဲသွားလျက် တိကျသည့် လက်တွေ့လုပ်ဆောင်မှု လမ်းကြောင်း ကင်းမဲ့ကာ အမြဲ ချီတုံချတုံဖြစ်ပြီး အကူအညီမဲ့ ခံစားရင်း မိမိတို့ကိုယ်ပိုင် အလိုဆန္ဒနောက်ကို ၎င်းတို့ လိုက်ကြပြီး ကျိုးကြောင်းမမြင် ပြုမူကြသည်။ သနားစဖွယ် မြင်ကွင်းကို ၎င်းတို့ ဖန်တီးကြသည်။ နှစ်ကာလများအတွင်းတွင် လူအချို့က ၎င်းတို့ထံ အမှုအရာများ ဖြစ်ပျက်သည့်အခါ မည်သည့်အရာ လုပ်ဆောင်ရမည်ကို မသိကြောင်း ပြောကြသည်ကို စဉ်ဆက်မပြတ် ငါ ကြားရပြီးဖြစ်သည်။ အလွန်များသည့် တရားဒေသနာများကို နားထောင်ပြီးသည့်နောက်တွင်ပင် အဘယ်သို့များ ထိုသို့ ဖြစ်နိုင်သေးသနည်း။ ၎င်းတို့ ဘာလုပ်ရမှန်းမသိဖြစ်ကြကြောင်းကို ၎င်းတို့၏ အမူအရာများက ပြသည်။ ၎င်းတို့၏ မျက်နှာများ ငေးငိုင်ကာ မကြည်မလင်ဖြစ်နေသည်။ လူအချို့က “အဘယ်သို့ ထုံထိုင်းသည်ဟု ငါ အခေါ်ခံရနိုင်သနည်း။ ကမ္ဘာလောကထဲက ရေပန်းစားသောအရာကို ကျွန်ုပ် အလွန် ခံစားနားလည်လွယ်သည်။ ကွန်ပြူတာ၊ ဟမ်းဖုန်းများနှင့် ဂိမ်းစက်မျိုးစုံကို အသုံးပြုရမည့်ပုံ ကျွန်ုပ် သိသည်။ သင်တို့သည် ထုံထိုင်းပြီး ယင်းတို့ကို အသုံးပြုရမည့်ပုံ မသိကြပါ။ သင်တို့၏ အစွမ်းအစသည် အဘယ်သို့ဖြစ်ပြီး အလွန် ညံ့ဖျင်းနိုင်ရသနည်း”ဟု ပြောကြသည်။ သို့ရာတွင် ၎င်းတို့၏ အနည်းငယ်သော လိမ္မာပါးနပ်မှုမှာ ကျွမ်းကျင်မှုတစ်ခု၊ ချက်ချာပါးနပ်မှု အနည်းငယ်သာ ဖြစ်သည်။ ထိုအရာကို အစွမ်းအစအဖြစ် ယူဆခြင်းမရှိပေ။ ၎င်းတို့အား တရားဒေသနာတစ်ခု နားထောင်ရန် သို့မဟုတ် သမ္မာတရားနှင့်ပတ်သက်၍ မိတ်သဟာယပြုရန် သင် စေခိုင်းလျှင် ဤလူများ ထုတ်ဖော်ခြင်းခံရသည်။ ၎င်းတို့၏ ဝိညာဉ်အားဖြင့် ၎င်းတို့သည် အလွန် ထုံထိုင်းကြသည်။ ၎င်းတို့ မည်မျှ ထုံထိုင်းကြသနည်း။ ဘုရားသခင်ကို နှစ်ချီ ယုံကြည်ကြပြီးဖြစ်သော်လည်း ၎င်းတို့ ကယ်တင်ခံရလိမ့်မည်လော ဟူသည်ကို မသေချာသေးဘဲ ဤအရာကို ၎င်းတို့ အကဲမဖြတ်နိုင်ကြသကဲ့သို့ ၎င်းတို့က မည်သည့်လူစားမျိုး ဖြစ်သည်ကို မရှင်းလင်းကြချေ။ ၎င်းတို့၏ အစွမ်းအစနှင့် ပတ်သက်၍ အဘယ်အရာ တွေးထင်သည်ကို သင် မေးလျှင် ၎င်းတို့က “ကျွန်ုပ်၏ အစွမ်းအစသည် ကောင်းမွန်သည့် အစွမ်းအစထက် အနည်းငယ် ညံ့သော်လည်း သာမန်အစွမ်းအစထက် များစွာ သာ၍ ကောင်းပါသည်”ဟု ပြောကြလိမ့်မည်။ ယင်းက ၎င်းတို့၏ အစွမ်းအစ မည်မျှ ညံ့ဖျင်းသည်ကို ပြပေသည်။ ဤသည်မှာ အနည်းငယ် မိုက်မဲသည် မဟုတ်လော။ အမှန်တကယ် ညံ့ဖျင်းသည့် အစွမ်းအစဖြင့် လူများသည် ဤမိုက်မဲမှုမျိုးကို ထုတ်ဖော်ကြသည်။ မည်သည့်အရာဖြစ်စေ တစ်စုံတစ်ရာသည် သမ္မာတရား သို့မဟုတ် စည်းမျဉ်းများနှင့် ပတ်သက်လျှင် ထိုအရာနှင့်သက်ဆိုင်၍ ဘာကိုမျှ ၎င်းတို့ နားလည်ကြလိမ့်မည် မဟုတ်သကဲ့သို့ ထိုအဆင့်သို့ တိုးတက်နိုင်ကြလိမ့်မည် မဟုတ်။ ဤသည်မှာ ညံ့ဖျင်းသော အစွမ်းအစ ရှိခြင်းဟူသည့်အရာ ဖြစ်သည်။

ယခုတွင် ဤအရာများနှင့်ပတ်သက်၍ ငါတို့ မိတ်သဟာယပြုပြီးဖြစ်သဖြင့် မည်သည့်အရာက ကောင်းမွန်သည့် အစွမ်းအစ ဖြစ်ပြီး မည်သည့်အရာက ညံ့ဖျင်းသည့် အစွမ်းအစ ဖြစ်သည်ကို သင်တို့ အကဲဖြတ်နိုင်ကြလိမ့်မည်လော။ ကောင်းမွန်သည့် အစွမ်းအစက မည်သည့်အရာဖြစ်ပြီး ညံ့ဖျင်းသည့် အစွမ်းအစ မည်သည့်အရာဖြစ်သည်ကို သင် နားလည်နိုင်ကာ သင်၏ ကိုယ်ပိုင် အစွမ်းအစနှင့် သင်၏ သဘာဝ အနှစ်သာရတို့ကို ရှင်းလင်းစွာ မြင်နိုင်လျှင် ထိုအရာက သင့်ကိုယ်သင် သိရှိရန် ကူညီလိမ့်မည်။ သင်၏ ကိုယ်ပိုင် နေရာနှင့်သက်ဆိုင်သည့် ရှင်းလင်းသော အယူအဆတစ်ခု သင်၌ ရှိသည်နှင့် သင်သည် အသိစိတ် အနည်းငယ် ရှိလိမ့်မည်ဖြစ်ကာ သင်၏ ကိုယ်ပိုင် အတိုင်းအတာကို သိရှိလိမ့်မည်။ သင်သည် မာနထောင်လွှားလာဖွယ် ရှိလိမ့်မည် မဟုတ်သကဲ့သို့ သင်၏ တာဝန်ကို ထမ်းဆောင်နေချိန်တွင် သာ၍ တည်ကြည်ခိုင်မာကာ စိတ်အေးလက်အေးဖြစ်လိမ့်မည်။ သင်သည် မြင့်မားလွန်းသည့် ရည်မှန်းချက်များ ထားရှိလိမ့်မည် မဟုတ်သကဲ့သို့ သင်၏ သင့်တင့်လျောက်ပတ်သော အလုပ်ကို အာရုံစိုက်နိုင်လိမ့်မည်။ လူတို့အနေဖြင့် မိမိတို့ကိုယ်ကို မသိရှိသည့်အခါ ထိုအရာက ဒုက္ခပြဿနာများစွာ ဖြစ်စေသည်။ မည်သည့် ဒုက္ခပြဿနာမျိုးနည်း။ ၎င်းတို့၏ အစွမ်းအစက သာမန်ဖြစ်သည်မှာ သိသာသော်လည်း ၎င်းတို့တွင် အစွမ်းအစကောင်း ရှိကြောင်း၊ အခြားသူတို့ထက် ပိုတော်ကြောင်း ၎င်းတို့ အမြဲ တွေးထင်ကြသည်။ ၎င်းတို့၏ စိတ်နှလုံးများတွင် စေ့ဆော်မှုများ အမြဲရှိပြီး အမြဲ ခေါင်းဆောင်များအဖြစ် အစေခံလိုကာ အခြားသူများကို ဦးဆောင်လိုကြသည်။ ၎င်းတို့၏ စိတ်နှလုံးများတွင် ထိုသို့သောအရာများ အမြဲ ရှိသောကြောင့် ဤအရာက ၎င်းတို့ တာဝန်များကို ထမ်းဆောင်မှုအား ထိခိုက်လိမ့်မည်လော။ ၎င်းတို့သည် ဤအရာများ၏ နှောင့်ယှက်မှုကို စဉ်ဆက်မပြတ် ခံကြရသည်။ ၎င်းတို့၏ စိတ်နှလုံးများ မအေးချမ်းသကဲ့သို့ ၎င်းတို့ စိတ်တည်ငြိမ်အောင် မလုပ်နိုင်ကြပေ။ ၎င်းတို့၏ တာဝန်များကို ကောင်းစွာ မထမ်းဆောင်နိုင်ကြသည်သာမက မိုက်မဲသည့်၊ ကသိကအောက် ဖြစ်သောအရာများနှင့် ဘုရားသခင် အလွန်မုန်းတီးသည့် အသိစိတ်မရှိသော အရာအချို့ကိုလည်း ၎င်းတို့ လုပ်ဆောင်ကြသည်။ ၎င်းတို့တွင် ထိုသို့သော ဆိုးရွားသည့် ပြဿနာများ ရှိကြလေသည်။ ထိုပြဿနာများ မပြေမလည်ရှိနေလျှင် အဆင်ပြေသလော။ မုချ အဆင်မပြေပေ။ ဤလူများအနေဖြင့် ယင်းတို့ကို ဖြေရှင်းရန် သမ္မာတရား ရှာဖွေရမည်ဖြစ်သည်။ ဦးစွာပထမ ဘုရားသခင်ထံ ၎င်းတို့ ဆုတောင်းရမည်ဖြစ်ပြီး ထိုသို့သော အတွေးများ ၎င်းတို့ အဘယ်ကြောင့် ရှိကြသည်ဆိုသည်ကိုလည်းကောင်း၊ ၎င်းတို့သည် အဘယ်ကြောင့် အလွန်ရည်မှန်းချက် ကြီးကြသည်ကိုလည်းကောင်း၊ ဤအရာများက မည်သည့်နေရာမှ လာသည်ကိုလည်းကောင်း ပြန်လည်သုံးသပ်ရမည်။ ၎င်းတို့အနေဖြင့် ဤအရာများနှင့်ပတ်သက်၍ ရိုးရှင်းသည့် ပုံစံဖြင့်သာ စဉ်းစားလျှင် ပြဿနာများ၏ အနှစ်သာရကို ၎င်းတို့ ထိုးထွင်းမြင်နိုင်ကြလိမ့်မည်လော။ လုံးဝ မြင်နိုင်ကြလိမ့်မည် မဟုတ်။ ပြဿနာများ၏ ရင်းမြစ်ကို ရှာတွေ့ရန် ၎င်းတို့အနေဖြင့် ဘုရားသခင်ထံ ဆုတောင်းပြီး ဘုရားနှုတ်ကပတ်တော်များကို ဖတ်ရှုရမည်။ ထိုအခါမှသာ ၎င်းတို့အတွက် ဖြေရှင်းရန် လွယ်ကူလိမ့်မည်။ ၎င်းတို့၏ ဖောက်ပြန်ပျက်စီးသော စိတ်သဘောထားများကို ၎င်းတို့ ဖြေရှင်းပြီးသည့်အခါတွင်သာ ၎င်းတို့၏ ရည်မှန်းချက်များနှင့် လိုအင်ဆန္ဒများကို အမြစ်ဖြတ်နိုင်ပေသည်။ ဤသို့ဖြင့် ၎င်းတို့သည် မိမိတို့ တာဝန်များကို လက်တွေ့ကျသော ပုံစံဖြင့် ထမ်းဆောင်နိုင်ကြလိမ့်မည်ဖြစ်ပြီး များစွာ သာ၍ တာဝန်သိနိုင်လိမ့်မည်။ ၎င်းတို့အနေဖြင့် ဟိုသည် ဟိတ်ဟန်ထုတ်၍ ပြုမူပြောဆိုကြလိမ့်မည် မဟုတ်တော့၊ အခြားလူတိုင်းထက် ၎င်းတို့ ပိုတော်သည်ဟု ယုံကြည်ကြလိမ့်မည် မဟုတ်တော့၊ သို့မဟုတ် အထက်စီးဆန်စွာ ပြုမူကြလိမ့်မည် မဟုတ်တော့သကဲ့သို့ အခြားသူများနှင့် ကွဲပြားခြားနားသည်ဟု မိမိတို့ကိုယ်ကို ခံစားကြလိမ့်မည် မဟုတ်ပေ။ ဤဖောက်ပြန်ပျက်စီးသော စိတ်သဘောထားများက ၎င်းတို့ကို စိတ်အနှောင့်အယှက် ပေးကြတော့မည် မဟုတ်သကဲ့သို့ ၎င်းတို့သည် များစွာ သာ၍ ရင့်ကျက်လာကြလိမ့်မည်။ အနည်းဆုံးအနေဖြင့် သိက္ခာရှိကာ တည်ကြည် မွန်မြတ်သော လူမှုကျင့်ဝတ်ကို ပိုင်ဆိုင်ကြလိမ့်မည်ဖြစ်သည်။ ဤနည်းဖြင့်သာ ဘုရားသခင် ရှေ့မှောက်တွင် အသက်ရှင်ရန် ၎င်းတို့ သေချာနိုင်ပေသည်။ လူတို့သည် ဘုရားသခင်ကို ယုံကြည်ကာ ဘုရားအိမ်တော်သို့ ရောက်လာကြသည့်အခါ ၎င်းတို့အနေဖြင့် သမ္မာတရားကို လက်ခံရန်အလို့ငှာ အသိတရားနှင့် အသိစိတ်တို့ကို အနည်းဆုံး ပိုင်ဆိုင်သင့်ကြပေသည်။ ၎င်းတို့က ဘာသာတရားမရှိသူများကဲ့သို့ဖြစ်လျှင်၊ ယဉ်ပါးအောင် လုပ်မရနိုင်သည့် တောရိုင်း တိရစ္ဆာန်များကဲ့သို့ဖြစ်လျှင် ဘုရားသခင် ရှေ့သို့ လာနိုင်ကြလိမ့်မည် မဟုတ်ပေ။ လူအချို့က “ဘုရားသခင်ရှေ့သို့ လာခြင်းနှင့်ပတ်သက်၍ အဘယ်အရာက အလွန် ခက်ခဲသနည်း။ ဘုရားသခင် ရှေ့မှောက်သို့ ကျွန်ုပ် မကြာခဏ လာပါသည်”ဟု ပြောကြသည်။ ဘုရားသခင်ရှေ့မှောက်သို့ လာရန်မှာ ရိုးရှင်းသည့် ကိစ္စတစ်ခု မဟုတ်ပေ။ သင့်အနေဖြင့် ဘုရားသခင်၏ လက်ခံခြင်းကို ရရှိရန်အလို့ငှာ မှန်ကန်သည့် သဘောထားတစ်ခုနှင့် ဘုရားသခင်ကို ကျိုးနွံနာခံသော စိတ်နှလုံးတစ်ခု ရှိရမည်။ သားရဲတိရစ္ဆာန်များကဲ့သို့ဖြစ်သော လူများသည် ဘုရားသခင် ရှေ့မှောက်သို့ လာကြလျှင် ဘုရားသခင်က ၎င်းတို့ကို သေချာပေါက် မုန်းလိမ့်မည်ဖြစ်ကာ ရွံရှာစက်ဆုပ်လိမ့်မည် ဖြစ်သည်။ ထို့ကြောင့် ဘုရားသခင်ရှေ့မှောက်သို့ လာခြင်းသည် လူတို့၏ ဖြစ်လိုသည့်အတွေးဖြင့် စွမ်းဆောင်ရရှိနိုင်သည့် အရာတစ်ခု မဟုတ်၊ ထိုအရာမှာ သင့်အနေဖြင့် ထိုသို့ လုပ်ဆောင်ရန် ဆန္ဒရှိရုံဖြင့် ဘုရားသခင်က သင့်ကို သူ့ရှေ့မှောက်သို့ လာပြီးဖြစ်ကြောင်း အသိအမှတ်ပြုမည့်အလား မဟုတ်ပေ။ ဤကိစ္စရပ်တွင် ဆုံးဖြတ်ချက်ချပိုင်ခွင့်မှာ ဘုရားလက်ထဲတွင်ရှိ၏။ ဘုရားသခင်က သင့်ကို အသိအမှတ်ပြုသည့်အခါတွင်သာ သင်သည် ဘုရားသခင်ရှေ့မှောက်သို့ လာပြီးဖြစ်လိမ့်မည်ဖြစ်သည်။ သင့်ထံတွင် မှန်ကန်သည့် ရည်ရွယ်ချက်များရှိသည့်အခါတွင်သာ သမ္မာတရားကို သင် ရှာဖွေပြီး ဘုရားသခင်ထံ မကြာခဏ ဆုတောင်းသည့်အခါတွင်သာ သန့်ရှင်းသော ဝိညာဉ်တော်၏ ဉာဏ်အလင်းပေးခြင်းကို သင် ရရှိနိုင်ပေသည်။ ထိုအခါမှသာ သင်သည် ဘုရားသခင် ရှေ့မှောက်သို့ အမှန်တကယ် ရောက်လာပြီးဖြစ်ပေသည်။ သင်သည် မသိနားမလည်သော အရပ်သူအရပ်သား၊ ယဉ်ပါးအောင်လုပ်မရနိုင်သည့် တောရိုင်းတိရစ္ဆာန်တစ်ကောင်ဖြစ်သည်ဟု ဘုရားသခင်က ပြောလျှင် သူက သင့်ကို အလေးထားလိမ့်မည်လော။ (အလေးထားလိမ့်မည် မဟုတ်ပါ။) ဘုရားသခင်က သင့်ကို အလေးထားလိမ့်မည် မဟုတ်၊ သူသည် သင့်ကို ကျေးဇူးတော် အနည်းအကျဉ်းနှင့် ကောင်းချီး အနည်းငယ်ကဲ့သို့သော အပေါ်ယံအဆင့်ဖြစ်သော အရာများကိုသာ ပေးလိမ့်မည်။ လက်တွေ့သဘောအရ သင်သည် ဘုရားသခင်နှင့် အမှန်တကယ် ရင်းနှီးနိုင်လိမ့်မည် မဟုတ်၊ သို့မဟုတ် သူ့ရှေ့မှောက်သို့ လုံးဝ လာနိုင်လိမ့်မည် မဟုတ်ပေ။ ထို့ကြောင့် ဘုရားသခင်က သင့်ကို သူ၏ နောက်လိုက်တစ်ဦးအဖြစ် အသိအမှတ်မပြုမီတွင် သူ့အိမ်တော်သားတစ်ဦးအဖြစ် သင့်ကို ဘုရားသခင် အသိအမှတ်ပြုသည့် အဆင့်သို့ ရောက်ရှိရန် သင်သည် အပြောင်းအလဲအချို့ကို ပြုလုပ်ရမည်။ ထိုအခါမှသာ ဘုရားသခင်က သင်၏ တာဝန်ကို စတင် စစ်ဆေးလိမ့်မည်ဖြစ်ကာ သင်၏ စကားနှင့် လုပ်ဆောင်ချက်တိုင်း၊ သင်၏ အတွေးနှင့် စိတ်ကူးတိုင်းကို စစ်ဆေးလိမ့်မည်ဖြစ်သည်။ ထို့နောက်တွင်မှ ဘုရားသခင်က သင့်အပေါ် စတင်အမှုပြုလိမ့်မည်ဖြစ်သည်။ ဘုရားအိမ်တော်တံခါးထဲသို့ မဝင်သွားမီတွင် အချို့သော လူတို့၏ အပြုအမူများနှင့် သရုပ်သကန်များ၊ ၎င်းတို့ လူ့သဘာဝ၏ ထုတ်ဖော်ပြမှုများ၊ ၎င်းတို့၏ ကျင့်ကြံမှုများ၊ ၎င်းတို့၏ အတွေးများနှင့် စိတ်ကူးများအပြင် ဘုရားသခင်အပေါ် ၎င်းတို့၏ သဘောထားများသည် ဘုရားသခင်အတွက် မုန်းတီးစက်ဆုပ်ဖွယ်ဖြစ်ပြီး ရွံရှာဖွယ်ဖြစ်သည်။ မုန်းတီးစက်ဆုပ်ဖွယ်ဖြစ်ပြီး ရွံရှာဖွယ်ဖြစ်သည်ဟု သူ မြင်သည့် လူတို့၏ လက်များကို ဘုရားသခင်က ကိုင်ပြီး သူ့အိမ်တော်တံခါးကို ဖြတ်၍ ဦးဆောင်သွားလိမ့်မည်လော။ (ဦးဆောင်လိမ့်မည် မဟုတ်ပါ။) သို့ဆိုလျှင် ဤကဲ့သို့သော လူအချို့သည် အဘယ်ကြောင့် အလွန် ကျေနပ်အားရကာ အလွန် ပျော်ရွှင်နေကြသနည်း။ ဤခံစားချက်သည် မည်သည့်နေရာမှ လာသနည်း။ ဟန်ဆောင်မှုမှ လာပေသည်။ ဤသည်မှာ အသိစိတ် အနည်းငယ် ကင်းမဲ့ခြင်း ဖြစ်သည် မဟုတ်လော။ (ဟုတ်ပါသည်။) ဖန်ဆင်းရှင်ဖြစ်သည့် ဘုရားသခင်သည် သူ၏ နောက်လိုက်များကို ရွေးချယ်ခြင်းအတွက် စံနှုန်းများ လုံးဝ ရှိပေသည်။ ယုံကြည်ရန်မျှသည် လူတို့အတွက် မလုံလောက်ပေ။ ဘုရားသခင်က ရိုးသားသော လူတို့ကို နှစ်သက်ပြီး သူ့အတွက် မိမိတို့ကိုယ်ကို စစ်မှန်ရိုးသားစွာ အသုံးတော်ခံကြသည့်လူများကို ကောင်းချီးပေး၏။ သူ့ကို ချီးမြှောက်ပြီး သက်သေခံနိုင်သည့်သူများကို ဘုရားသခင် အသုံးပြုသည်။ လူတို့အတွက် ဘုရားသခင်၏ စံနှုန်းများသည် လူ၏ စံနှုန်းများနှင့် မတူပေ။ ပေါင်းသင်းရန် မိတ်ဆွေတစ်ဦးကို သင် ရွေးချယ်သည့်အခါ ၎င်းတို့၏ အကျင့်စရိုက်၊ သင်၏ အကြိုက်နှင့် ၎င်းတို့ ကိုက်ညီခြင်း ရှိမရှိ၊ ၎င်းတို့တွင် မည်သည့် ပင်ကိုစရိုက်မျိုး ရှိသည်၊ ၎င်းတို့က သင်နှင့် ဝါသနာများ တူညီခြင်း ရှိမရှိဆိုသည်နှင့် ၎င်းတို့၏ သွင်ပြင်တို့ကို သင် စဉ်းစားရမည်ဖြစ်သည်။ သင်ပင်လျှင် လူတို့ကို ရွေးချယ်သည့်အခါ စံနှုန်းများရှိသောကြောင့် ဘုရားသခင်ကရော အဘယ်သို့နည်း။ လူအချို့က “လူတို့ကို ရွေးချယ်ရန် မည်သည့် စံနှုန်းကို ဘုရားသခင် အသုံးပြုသနည်း။ ဘုရားသခင်ကို ချဉ်းကပ်ရန် ထိုမျှ ခက်ခဲသလော။ ဘုရားသခင်ရှေ့မှောက်သို့လာပြီး ဘုရားအိမ်တော် တံခါးထဲသို့ ဝင်ရန် လူတို့အတွက် အလွန် ခက်ခဲသလော”ဟု ပြောကြသည်။ အမှန်တွင် မခက်ခဲပေ၊ သတ်မှတ်ချက်က မမြင့်မားသော်လည်း စံနှုန်းများ ရှိပေသည်။ ပထမဦးစွာ လူတို့သည် အနည်းဆုံးအနေဖြင့် ဘုရားတရားကိုင်းရှိုင်းသည့် သဘောထား ရှိရမည်ဖြစ်ပြီး မိမိတို့ နေရာကို သိရမည်ဖြစ်သည်။ ထို့အပြင် ဘုရားသခင်ကို ရိုးသားပြီး ဖြူစင်သည့် စိတ်နှလုံးဖြင့် ချဉ်းကပ်ရမည်။ ပြီးလျှင် ၎င်းတို့ လုပ်ဆောင်ပြီး ပြောဆိုသည့် အရာအားလုံးတွင် မွန်မြတ်သော လူမှုကျင့်ဝတ်ရှိခြင်းဖြင့် ပြုမူကျင့်ကြံရမည်ဖြစ်ပြီး အနည်းဆုံးအနေဖြင့် ကောင်းမွန်သည့် စကားအချို့နှင့် လုပ်ဆောင်ချက်အချို့၊ ပြောပုံဆိုပုံအချို့နှင့် ကြီးပြင်းခြင်းတို့ကို ပိုင်ဆိုင်ရမည်။ ဤအခြေခံ သတ်မှတ်ချက်များကိုပင် သင် မပြည့်မီပါက သင့်ကို ရိုးရိုးသားသားပြောရလျှင် ဘုရားသခင်က သင့်ကို လုံးဝ အလေးထားလိမ့်မည် မဟုတ်။ ဤတွင် အဘယ်အရာဖြစ်နေသည်ကို သင် သိသလော။ ဘုရားသခင်ကို ယုံကြည်သည့် လူအချို့နှင့် ပတ်သက်လာသည့်အခါ ၎င်းတို့ လုပ်ဆောင်သည့်အရာ၊ ၎င်းတို့ ထင်ရှားစေသည့်အရာနှင့် ၎င်းတို့ ထုတ်ဖော်သည့်အရာကို ကြည့်လော့။ ၎င်းတို့သည် အဘယ်ကြောင့် ဘုရားသခင်အတွက် အလွန် ရွံရှာဖွယ်ရာနှင့် မုန်းတီးစက်ဆုပ်ဖွယ်ရာ ဖြစ်ရသနည်း။ အဘယ်ကြောင့်ဆိုသော် ဤလူများတွင် လူ့သဘာဝမရှိ၊ အသိတရားနှင့် အသိစိတ်တို့ မရှိကြသောကြောင့်ဖြစ်ပြီး အခြေခံကျကာ အဓိကအကျဆုံးသော မွန်မြတ်သော လူမှုကျင့်ဝတ်ပင် မရှိကြသောကြောင့် ဖြစ်သည်။ ဤကဲ့သို့သော လူတို့အနေဖြင့် ၎င်းတို့ကို လက်မှကိုင်စွဲကာ သူ၏ အိမ်တော်တံခါးမှ ဝင်ဖို့ ဘုရားသခင်ကဦးဆောင်သည်ကို အလိုရှိကြသော်လည်း ယင်းမှာ မဖြစ်နိုင်ပေ။ လူ့သဘာဝ ကင်းမဲ့သည့် ဤကဲ့သို့သော လူများထံ မိုက်မဲသူများသာ ဧဝံဂေလိ ဖြန့်ကြမည်ဖြစ်သည်။ လူအချို့သည် ၎င်းတို့၏ နေ့စဉ်ဘဝများတွင် မိတ်ကပ်ထူထူ လိမ်းကြပြီး မလုံမခြုံ အဝတ်အစားများကို ဝတ်ဆင်ကြသည်။ ၎င်းတို့သည် ဘာသာတရားမရှိသူများကြားမှ ကချေသည်လေးများထက် သာ၍ပင် ဆွဲဆောင်မှုရှိသော ပုံစံဖြင့် ဝတ်စားဆင်ယင်ကြသည်။ ၎င်းတို့၏ သီးသန့် ဘဝများနှင့် ၎င်းတို့၏ ပြုမူနေထိုင်မှုတွင် ဘာသာတရားမရှိသူများနှင့် ၎င်းတို့ ကွဲပြားခြားနားပုံကို သင် မမြင်ရပေ။ ညီအစ်ကို မောင်နှမများကြားတွင် ၎င်းတို့ ရှိသည့်အခါ ဘာသာတရားမရှိသူများနှင့်လည်းကောင်း၊ မယုံကြည်သူများနှင့်လည်းကောင်း သိသိသာသာ တူကြလေသည်။ ထိုသို့သော လူများသည် အပြင်ပန်းတွင် စစ်မှန်သော ယုံကြည်သူများကဲ့သို့ ဖြစ်ပုံရနိုင်သည်။ အမှုအရာများကို ၎င်းတို့ စွန့်လွှတ်ပြီး ဖြစ်နိုင်သည်။ မိမိတို့တာဝန်များကို ထမ်းဆောင်ကောင်း ထမ်းဆောင်နိုင်ကာ ၎င်းတို့ထဲမှ အချို့သည် နှိပ်စက်ညှဉ်းပန်းမှုနှင့် အတိဒုက္ခတို့နှင့် ရင်ဆိုင်ရသည့်အခါ နောက်ဆုတ်ကောင်းနောက်ဆုတ်မည် မဟုတ်သော်လည်း ထိုသို့သော လူများသည် သမ္မာတရားကို လက်ခံနိုင်ကြသလော။ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို ၎င်းတို့ လက်ခံနိုင်ကြသလော။ ၎င်းတို့ အသက်ရှင်နေထိုင်သည့် အရာများအရ ၎င်းတို့သည် သိက္ခာရှိပြီး တည်ကြည်သော လူများဖြစ်သလော။ ရိုးသားသော လူများ ဖြစ်သလော။ သမ္မာတရားကို ချစ်သော လူများဖြစ်သလော။ ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာ အသုံးတော်ခံသော လူများဖြစ်ကြသလော။ ဤကဲ့သို့သော လူများကို ဘုရားသခင် အလိုရှိသလော။ လုံးဝ အလိုမရှိပေ။ ဤသည်တို့မှာ ဘုရားအိမ်တော်ထဲသို့ ခိုးကြောင်ခိုးဝှက် ဝင်ရောက်ကြသည့် ဘာသာတရားမရှိသူများဖြစ်သည်။ ၎င်းတို့သည် ဘုရားအိမ်တော် တံခါးပြင်ဘက်တွင်ရှိကြပြီး မဖြတ်ကျော်ရသေးပေ။ ဘုရားအိမ်တော်အတွက် ၎င်းတို့ လုပ်ဆောင်သည့်အရာများမှာ အကူအညီပေးခြင်းနှင့် အားသွန်ခွန်စိုက်လုပ်ခြင်းဖြစ်သည်။ ဤလူများသည် အသင်းတော်၏ မိတ်ဆွေများဖြစ်သော်လည်း ဘုရားအိမ်တော်နှင့် မသက်ဆိုင်ပေ။ ဘုရားသခင်သည် ဘာသာတရားမရှိသူများသို့မဟုတ် တောရိုင်း တိရစ္ဆာန်များကို အလိုမရှိပေ။ ဘုရားသခင်ကို ၎င်းတို့ ယုံကြည်ခဲ့သည့် နှစ်များစွာ၊ ၎င်းတို့ ပိုင်ဆိုင်သည့် အရင်းအနှီး အနည်းငယ်နှင့် အတိတ်တွင် ၎င်းတို့ ထမ်းဆောင်ခဲ့သည့် အရေးကြီးသော တာဝန်များကို အခြေခံ၍ အသင်းတော်ကို ထိန်းချုပ်ကာ ဩဇာအာဏာအားလုံး ရှိလိုလျက် ဘုရားအိမ်တော်တွင် ဩဇာသုံးသည့် လူအချို့လည်း ရှိပေသည်။ ဘုရားသခင်နှင့် သမ္မာတရားအပေါ် ဤလူတို့၏ သဘောထားများသည် ဘုရားသခင်အတွက် မုန်းတီးစက်ဆုပ်ဖွယ်ဖြစ်သည်။ ၎င်းတို့၏ အနှစ်သာရနှင့် ၎င်းတို့ စိတ်နှလုံးများ၏ အတွင်းနက်နက်နေရာများတွင် ပါရှိသည့် အရာများအရ ထိုသို့သော လူများကို သူ့အိမ်တော်သားများအဖြစ် ဘုရားသခင် အသိအမှတ်မပြုပေ။ ထိုသို့သော လူများကို သူ၏ အိမ်တော်သားများအဖြစ် ဘုရားသခင် အသိအမှတ် မပြုသည့်အတွက် အဘယ်ကြောင့် ၎င်းတို့ကို သူ၏ အိမ်တော်ထဲတွင် အလုပ်လုပ်ခွင့်ပေးသနည်း။ ဘုရားသခင်က ၎င်းတို့ကို ကူညီခွင့်ပေးခြင်း၊ သို့မဟုတ် ယာယီအလုပ်ကို လုပ်ခွင့်ပေးခြင်း ဖြစ်သည်။ အကူအညီပေးကာ ယာယီအလုပ်ကို လုပ်သည့် ဖြစ်စဉ်တွင် ၎င်းတို့အနေဖြင့် အသိတရားနှင့် အသိစိတ် အမှန်တကယ် ရှိကြလျှင်၊ သမ္မာတရားကို နားထောင်၊ ကျိုးနွံနာခံကာ လက်ခံနိုင်ကြလျှင် မွန်မြတ်သော လူမှုကျင့်ဝတ်၊ ဘုရားသခင်ကို ကြောက်ရွံ့သော စိတ်နှလုံးနှင့်ဆိုင်သည့်အရာတစ်ခုခု ရှိကာ အမှုအရာများကို ရိုးသားစစ်မှန်သည့် စိတ်နှလုံးဖြင့် လုပ်ဆောင်လျှင်၊ ဤစစ်ဆေးချက်များကို ၎င်းတို့ အောင်လျှင် ဘုရားသခင်က ၎င်းတို့ကို သူ၏ အိမ်တော်ထဲသို့ ဦးဆောင်လိမ့်မည်ဖြစ်ပြီး ၎င်းတို့သည် ဘုရားသခင်၏ အိမ်တော်သားများ ဖြစ်လာကြလိမ့်မည် ဖြစ်သည်။ ဤအချိန်တွင် ၎င်းတို့ လုပ်ဆောင်သည့်အလုပ်နှင့် ၎င်းတို့ကို ဘုရားသခင် တာဝန်ပေးအပ်သည့်အရာတို့သည် ၎င်းတို့၏ တာဝန်များ ဖြစ်လာလိမ့်မည်။ ဘုရားအိမ်တော် တံခါးပြင်ဘက်တွင် လူတို့ လုပ်ဆောင်သည့်အရာသည် တာဝန်တစ်ခုကို ထမ်းဆောင်ခြင်း မဟုတ်၊ ဘုရားအိမ်တော်အတွက် အလုပ်လုပ်ခြင်းနှင့် အကူအညီပေးခြင်းဖြစ်ပြီး ဤလူများသည် အလုပ်လုပ်ပေးသူများ ဖြစ်သည်။

ယခုတွင် သင်တို့သည် ဘုရားသခင်၏ အိမ်တော်သားတစ်ဦး ဟုတ်မဟုတ်ဆိုသည်ကို တိုင်းတာနိုင်ကြသလော။ ဘုရားသခင်ကို သင် ယုံကြည်ခဲ့သည့် အချိန်ကာလ ရှည်ကြာမှုနှင့် သင် အကဲဖြတ်လျှင် သင်သည် အိမ်တော်သားတစ်ဦး ဖြစ်သင့်သော်လည်း ဤသည်မှာ မှန်ကန်တိကျသည့် တိုင်းတာနည်းတစ်ခုလော။ (မဟုတ်ပါ။) တိုင်းတာခြင်းအတွက် သင် အသုံးပြုသင့်သည့် အခြေခံမှာ အဘယ်နည်း။ ထိုအရာမှာ သင်သည် သမ္မာတရားကို ကြားသည့်အခါ အတွင်းပိုင်း တုံ့ပြန်ချက်တစ်ခုခု ရှိမရှိ၊ သမ္မာတရားကို သင် ချိုးဖောက်မိသည့်အခါ သို့မဟုတ် ဘုရားသခင်ကို အတိုက်အခံလုပ်ကာ ပုန်ကန်မိသည့်အခါ သင်၏ စိတ်နှလုံးထဲတွင် အပြစ်ရှိသည့်စိတ်ခံစားရခြင်း၊ အပြစ်ဖော်ဆုံးမခံရခြင်းနှင့် ပဲ့ပြင်ဆုံးမခံရခြင်းတို့ ရှိမရှိဟူသည်တို့ကို အခြေခံပေသည်။ အချို့သောသူတို့သည် ဝေဖန်သုံးသပ်သော စကားများကို ပြောပြီးမှ ပါးစပ်အနာများ ဖြစ်ပေါ်သည့်အသွင်ဖြင့် ပဲ့ပြင်ဆုံးမခြင်းခံရသည်။ အခြားသူတို့မှာ အမှုအရာများကို အလေးအနက် မထားဘဲ ဝတ်ကျေတမ်းကျေပုံစံဖြင့် ပြုမူကြသောကြောင့် ဘုရားသခင်က ၎င်းတို့ကို နာမကျန်းဖြစ်စေသည်။ ဤအရာများကို ဖော်ပြသည့်အခါ ဤလူများအနေဖြင့် စိတ်ထဲတွင် ဝမ်းနည်းပြီး နောင်တရနိုင်ပါက၊ ဤသရုပ်သကန်များကို ၎င်းတို့ ပြသပါက ၎င်းတို့အနေဖြင့် ဘုရားသခင်၏ အိမ်တော်သားများ ဖြစ်ကြပေသည်။ ဘုရားသခင်က ဤလူများကို ဘုရားသခင်၏ အိမ်တော်သားများ၊ ဘုရားသခင် ကိုယ်တော်တိုင်၏ မိသားစုဝင်များအဖြစ် သဘောထားသည်။ သူသည် ၎င်းတို့ကို ရိုက်နှက်သည်၊ ပဲ့ပြင်ဆုံးမသည်၊ အပြစ်ဖော်ဆုံးမပြီး ပြုပြင်လေသည်။ ဤသည်မှာ ဘုရားအိမ်တော်သားတစ်ဦး ဖြစ်သည့်အရာ ဖြစ်သည်။ ဘုရားသခင်အပေါ် သင်၏ သဘောထား ပြောင်းလဲပြီး သင် နောင်တရနိုင်သည့်အခါ ဘုရားသခင်လည်း သင့်အပေါ် သူ၏ သဘောထားကို ပြောင်းလဲလိမ့်မည်။ သင်သည် အသက်ထဲသို့ ဝင်ရောက်ပြီးဖြစ်ကာ အမှုအရာများအပေါ် သင်၏ အမြင်များနှင့် သင့်ဘဝ၏ ဦးတည်ချက်တို့သည် ပြောင်းလဲမှုအချို့ကို ကြုံရပြီး သင်၏ စိတ်နှလုံး အတွင်းနက်နက်နေရာများတွင် သင် စွဲကိုင်ထားသည့် ဘုရားသခင်ကို ယုံကြည်ခြင်းနှင့် ကြောက်ရွံ့ခြင်းတို့သည် တဖြည်းဖြည်း ကြီးထွားကာ ပြောင်းလဲပြီးဖြစ်လိမ့်မည်၊ သင်သည် ဘုရားအိမ်တော်၏ တစ်စိတ်တစ်ပိုင်း ဖြစ်လာပြီးဖြစ်လိမ့်မည်။ လူအချို့သည် ဘုရားသခင်ကို နှစ်များစွာ ယုံကြည်ပြီးဖြစ်သော်လည်း ဘုရားအိမ်တော်ကို အကျိုးပြုရန် များစွာ မလုပ်ဆောင်ကြသေးပေ။ အမှန်တွင် ၎င်းတို့သည် မကောင်းသည့်အရာ အတော်များများ လုပ်ဆောင်မိပြီးဖြစ်သည်။ ၎င်းတို့က လိမ်ညာကာ လှည့်စားပြီးဖြစ်သည်၊ ဝတ်ကျေတမ်းကျေပုံစံဖြင့် အမှုအရာများကို လုပ်ဆောင်ပြီးဖြစ်သည်၊ ထင်ရာမြင်ရာနှင့် တစ်ဖက်သတ် ပြုမူပြီးဖြစ်သည်၊ လှူဖွယ်ပစ္စည်းများကို ခိုးယူပြီးဖြစ်သည်၊ အပေါင်းအဖော်ချင်း ရန်တွေ့စေခြင်းငှာ ပြုပြီးဖြစ်သည်၊ အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေပြီးဖြစ်ကာ အသင်းတော်၏ အလုပ်ကို ဖျက်ဆီးပြီးဖြစ်သည်။ ၎င်းတို့သည် အမှားများစွာကို ကျူးလွန်ပြီးဖြစ်သော်လည်း အပြစ်တင်ခြင်းကို လုံးဝ မခံစားကြရလေပြီ။ ၎င်းတို့၏ စိတ်နှလုံးများက မည်သည့် နောင်တမျှ မခံစားရသကဲ့သို့ အပြစ်ရှိသည့်စိတ် စိုးစဉ်းမျှ မရှိကြပေ။ ဤသည်တို့မှာ ဘုရားအိမ်တော်တံခါးပြင်ဘက်တွင် ရပ်ကြသည့်လူများဖြစ်သည်။ ဤလူစားမျိုးများသည် ဘုရားအိမ်တော်၏ တံခါးပြင်ဘက်တွင် အမြဲ အသက်ရှင်ကြ၏။ ၎င်းတို့ လုပ်ဆောင်သည့်အရာတွင် မည်သည့် စည်းမျဉ်းကိုမျှ လိုက်မလျှောက်ကြသကဲ့သို့ ဘုရားနှုတ်ကပတ်တော်များ သို့မဟုတ် သမ္မာတရားကို စိတ်မဝင်စားကြပေ။ အလုပ်တာဝန်များကို ထမ်းဆောင်ခြင်း၊ ပြေးလွှားနေရခြင်း၊ အားထုတ်ကြိုးပမ်းခြင်း၊ မိမိတို့ကိုယ်ကို အလွန်ပင် ကိုယ်ရည်သွေးခြင်းနှင့် ကိုယ်ရေးကိုယ်တာ အရင်းအနှီးကို စုဆောင်းခြင်းတို့ကိုသာ အဓိက အာရုံစိုက်ကြသည်။ အသင်းတော်အလုပ်၊ မိမိတို့၏ တာဝန်များနှင့် ပတ်သက်လာသည့်အခါ ၎င်းတို့ ဝတ်ကျေတမ်းကျေ ပြုမူဆောင်ရွက်ကြသည်။ ၎င်းတို့သည် ဘုရားသခင်ကို လိမ်ညာကာ လှည့်ဖြားကြပြီး ညီအစ်ကို မောင်နှမများကိုပင် အထင်အမြင်မှားစေကာ ထိန်းချုပ်ကြသည်။ ၎င်းတို့သည် အပြစ်ဖော်ဆုံးမခြင်းနှင့် နောင်တ စိုးစဉ်းမျှ မခံစားရသကဲ့သို့ ဘုရားသခင်၏ ပဲ့ပြင်ဆုံးမခြင်းကိုလည်း မခံစားကြပေ။ ဤလူများသည် ဘုရားအိမ်တော်သားများ မဟုတ်ပေ။ အပြင်ပန်းတွင် ဤလူစားမျိုးသည် ပြေးလွှားနေရခြင်းနှင့် မိမိတို့ကိုယ်ကို အသုံးခံခြင်းတို့အတွက် စိတ်ထက်သန်မှုများစွာ ပြကြသည်။ ၎င်းတို့တွင် ယုံကြည်ခြင်းများစွာရှိပြီး မိမိတို့ကိုယ်ကို အသုံးခံရန် လိုလားနေကြသည်။ သမ္မာတရားကို ၎င်းတို့ အမှန်တကယ် ချစ်သည့်ပုံပေါ်သည်၊ ဘုရားသခင်ကို ချစ်ပြီး သမ္မာတရားကို လက်တွေ့လုပ်ဆောင်ရန် လိုလားနေပုံပေါ်ကြသည်။ သို့သော် တရားဒေသနာများကို ၎င်းတို့ နားထောင်သည်နှင့်တစ်ပြိုင်နက် ၎င်းတို့ ငိုက်မြည်းကြသည်။ မတ်မတ် မထိုင်နိုင်ကြသကဲ့သို့ မနှစ်မြို့ခြင်းကို ခံစားကြရသည်။ ၎င်းတို့ စိတ်နှလုံးများတွင် “ဤအရာများနှင့် ပတ်သက်၍ မိတ်သဟာယပြုခြင်းသည် လူတို့၏ အခြေအနေများကို ထောက်ပြခြင်း၊ လူတို့အား မိမိတို့ကိုယ်ကို သိရှိရန် ပြောပြပြီးသည့်နောက် သမ္မာတရား အနည်းငယ်ကို နားလည်စေကာ နောက်ဆုံးတွင် ကျိုးနွံနာခံမှုကို စွမ်းဆောင်ရရှိစေခြင်းသာ ဖြစ်သည် မဟုတ်လော။ ဤအရာအားလုံးကို ငါ နားလည်သည်။ ထို့ကြောင့် အဘယ်ကြောင့် တစ်ဖန် မိတ်သဟာယပြုရမည်နည်း”ဟု တွေးကြသည်။ ဤလူများသည် သမ္မာတရားကို လုံးဝ မနှစ်သက်ကြသကဲ့သို့ ဤကဲ့သို့ဖြစ်နေသည့်တိုင် ၎င်းတို့သည် စိတ်ခံစားချက် လုံးဝ မရှိသည့်အလား အပြစ်တင်မှုမခံစားရဘဲ မည်သည့် ဆုံးမပဲ့ပြင်ခြင်းကိုမျှ မရရှိကြချေ။ ဤလူများအားလုံးသည် ဘုရားအိမ်တော် ပြင်ပတွင် ရှိကြ၏။ ၎င်းတို့သည် ဘာသာတရားမရှိသူများ ဖြစ်ကြသည်။ ဘုရားသခင်၏ အမှုတော်ကို ၎င်းတို့ ကနဦး လက်ခံသည့်အချိန်မှသည် ယနေ့ထိတိုင် ၎င်းတို့သည် ဖန်ဆင်းခံများဖြစ်ပြီး ဘုရားသခင်က ၎င်းတို့၏ ဖန်ဆင်းရှင်ဖြစ်ကြောင်းကို ၎င်းတို့ လုံးဝ အမှန်တကယ် အသိအမှတ်မပြုကြသေးပေ။ ၎င်းတို့သည် သမ္မာတရားကို အနည်းငယ်မျှ လက်မခံကြသကဲ့သို့ မိမိတို့တာဝန်များကို လိုလိုလားလား ထမ်းဆောင်ခြင်း မရှိကြချေ။ သို့ရာတွင် ၎င်းတို့၌ ၎င်းတို့၏ ရည်မှန်းချက်နှင့်အတူပူးတွဲလျက် လိမ္မာပါးနပ်သော အသိဉာဏ်နှင့် စိတ်ထက်သန်မှုအနည်းငယ် ရှိကြသောကြောင့် လူတို့၏ လေးစားမှုကို ရရှိရန် နေရာအနှံ့ ပျာယာခတ် ပြေးလွှားသွားလာခြင်းနှင့် အလုပ်လုပ်ခြင်းကို အာရုံစိုက်ကြလေသည်။ အားလုံးမှာ မိမိတို့အတွက် ဘုရားအိမ်တော်တွင် နေရာတစ်ခုကို ဖန်တီးရယူရန်အလို့ငှာ ဖြစ်သည်။ ၎င်းတို့က “ဤအလုပ်တာဝန်များကို လုပ်ဆောင်ကာ ဤသို့ ပြေးလွှားသွားလာခြင်းအားဖြင့် ဂုဏ်သိက္ခာကို ငါ ရရှိပြီးဖြစ်ကာ အမျိုးမျိုးသော နေရာများတွင် အများယုံကြည်လက်ခံနိုင်မှုကို ရရှိပြီးဖြစ်သည်။ အသင်းတော်တွင် ငါ၏ နေရာကို အရယူပြီးဖြစ်ကာ ငါ သွားသည့်နေရာတိုင်းတွင် ညီအစ်ကို မောင်နှမများက ငါ့ကို အထင်ကြီးကြသည်။ ညီအစ်ကို မောင်နှမများကြားတွင် ထိုသို့သော ဂုဏ်သတင်းရှိခြင်းသည် လုံလောက်၏။ ဤသည်မှာ ငါ အသက်ရှိကြောင်းကို ဆိုလိုပေသည်။ ထိုအရာကို ဘုရားသခင် မည်သို့သတ်မှတ်မည်ကိုမူ စိုးရိမ်ကြောင့်ကြနေရန် မလိုအပ်ပါ”ဟု တွေးကြသည်။ ဤလူများသည် မည်သည့်လူစားမျိုးများ ဖြစ်ကြသနည်း။ အတိအကျ ပြောရလျှင်၊ ၎င်းတို့သည် မယုံကြည်သူများဖြစ်သည်။ ဤအရာကို ပြောဆိုခြင်းအတွက် အခြေခံအကြောင်းရင်းမှာ အဘယ်နည်း။ အခြေခံအကြောင်းရင်းမှာ သမ္မာတရားနှင့် ဘုရားသခင်အပေါ် ၎င်းတို့၏ သဘောထားဖြစ်သည်။ ၎င်းတို့သည် လုံးဝ နောင်တရခြင်းမရှိ၊ မိမိတို့ကိုယ်ကို လုံးဝ သိရှိလာကြခြင်း မရှိသကဲ့သို့ ဘုရားသခင်ကို ကျိုးနွံနာခံရန်မှာ မည်သည့်အရာဖြစ်သည်ကို လုံးဝ မသိခဲ့ကြပေ။ ထိုအစား မိမိတို့တာဝန်များကို ထမ်းဆောင်နေသည်ဟု အကြောင်းပြ၍ ကိုယ်ရေးကိုယ်တာ စီမံခန့်ခွဲမှုတွင် ပါဝင်ပတ်သက်ကာ မိမိတို့ကိုယ်ပိုင် ဆန္ဒများနှင့် နှစ်ခြိုက်မှုများကို ဖြည့်ဆည်းရင်း မိမိတို့ အလိုရှိသည့် မည်သည့်အရာကိုမဆို လုပ်ဆောင်ကြလေသည်။ ၎င်းတို့သည် ဘုရားသခင်ကို နှစ်များစွာကြာ ယုံကြည်ပြီးဖြစ်ကာ အလွန်များသည့် တရားဒေသနာများကို နားထောင်ပြီးဖြစ်သော်လည်း သမ္မာတရားနှင့်ဆိုင်သည့် အယူအဆမရှိကြသကဲ့သို့ ဘုရားသခင်ကို ယုံကြည်ခြင်းက သမ္မာတရားကို လက်တွေ့လုပ်ဆောင်ရန် လိုအပ်သည်ဟူသော အယူအဆလည်း မရှိကြချေ။ အလွန်များသည့် တရားဒေသနာများကို နားထောင်ပြီးနောက်တွင် လမ်းခရီးက အမှန်တကယ် မည်သည့်အရာ ဖြစ်ကြောင်းကို ၎င်းတို့ နားမလည်ကြသေးပေ။ ၎င်းတို့၏ စိတ်ရင်းအမှန်တွင် လူသည် အလွန့်အလွန် ဖောက်ပြန်ပျက်စီးပြီး ဘုရားသခင်၏ ကယ်တင်ခြင်းကို လိုအပ်ကြောင်း မခံစားကြရပေ။ သမ္မာတရားနှင့် ဘုရားသခင်အတွက် လှိုက်လှိုက်လှဲလှဲဖြစ်သည့် စစ်မှန်သော ဆန္ဒများနှင့် တမ်းတမှုတို့ မရှိကြချေ။ ဤသည်မှာ ခက်ခဲသည် မဟုတ်လော။ (ခက်ခဲပါသည်။) အလွန်ခက်ခဲပေသည်။ ၎င်းတို့အတွက် ဘုရားသခင်၊ သမ္မာတရားနှင့် ကယ်တင်ခြင်းတို့သည် လေလုံးတစ်ခု၊ အကြောင်းပြချက်တစ်မျိုး သို့မဟုတ် ဆောင်ပုဒ်တစ်မျိုးမျှသာ ဖြစ်သည်။ ယင်းမှာ အလွန် ခက်ခဲပေသည်။

ပေါလုနှင့် ပေတရုကြား အသိသာဆုံးသော ခြားနားချက်အဖြစ် မည်သည့်အရာကို သင်တို့ မြင်သနည်း။ ပေါလုသည် နှစ်များစွာ ခရီးသွားရင်း၊ မိမိကိုယ်ကို အသုံးခံရင်း၊ ပံ့ပိုးမှုများ ပြုလုပ်ရင်းနှင့် ဆင်းရဲဒုက္ခများစွာ ခါးစီးခံရင်း အလုပ်လုပ်ခဲ့သော်လည်း သူ လျှောက်လှမ်းခဲ့သည့် လမ်းကြောင်းသည် သမ္မာတရားပါဝင်ခြင်းမရှိ၊ ဘုရားသခင်ကို ကျိုးနွံနာခံခြင်း မပါဝင်၊ စိတ်သဘောထားဆိုင်ရာ ပြောင်းလဲခြင်း မပါဝင်ခဲ့သကဲ့သို့ ကယ်တင်ခံရခြင်းက မုချ မပါဝင်ခဲ့ပေ။ ထို့ကြောင့် ပေါလု၏ ဂုဏ်သတင်း မည်မျှမြင့်မားသည်ဖြစ်စေ၊ သူ၏ အရေးအသားများက အနာဂတ် မျိုးဆက်များကို မည်မျှ လွှမ်းမိုးပြီးဖြစ်စေ သူသည် သခင်ယေရှုကို အမှန်တကယ် ချစ်ခဲ့သူတစ်ဦး မဟုတ်ပေ။ သူ့ထံတွင် သခင်ယေရှုအပေါ် စစ်မှန်သည့် သိနားလည်မှု မရှိ၊ သခင်ယေရှုကို တစ်ပါးတည်းသော စစ်မှန်သည့် ဘုရားသခင်အဖြစ် အသိအမှတ်မပြုခဲ့ဘဲ သခင်ယေရှုကို ဘုရားသခင်၏ သားတော်အဖြစ်၊ သာမန်လူတစ်ဦးအဖြစ်သာ အသိအမှတ်ပြုခဲ့သည်။ အကျိုးဆက်အနေဖြင့် သူ့ထံတွင် သခင်ယေရှုကို စစ်မှန်သည့် ကျိုးနွံနာခံမှု မရှိခဲ့ပေ။ သူသည် ဘုရားသခင်၏ အသိအမှတ်ပြုခြင်းကို ရရှိဖို့ မျှော်လင့်ချက်ဖြင့်သာ ဧဝံဂေလိ ဖြန့်ဝေပြီး လူတို့ကို စည်းရုံးသိမ်းသွင်းရန်၊ အသင်းတော်များကို တည်ထောင်ပြီး ထိုအသင်းတော်များကို ကိုယ်တိုင်ကိုယ်ကျ ထိန်းကျောင်းရန် တတ်နိုင်သမျှ အရာရာ လုပ်ဆောင်ခဲ့ခြင်းဖြစ်သော်လည်း ဘုရားသခင်သည် ပေါလု၏ စိတ်နှလုံးကို စေ့စေ့စပ်စပ် ကြည့်ရှုစစ်ဆေးခဲ့ကာ သူ့ကို အသိအမှတ်မပြုခဲ့ပေ။ နှိုင်းယှဉ်ကြည့်လျှင် ပေတရုသည် အမှုအရာများကို တိတ်ဆိတ်စွာ လုပ်ဆောင်ခဲ့ပြီး သူ၏ စိတ်နှလုံးသည် သူ့ကို သခင်ယေရှု ပြောခဲ့သည့်အရာနှင့် အမြဲ ပြည့်နေခဲ့သည်။ သူသည် သခင်ယေရှု၏ သတ်မှတ်ချက်များအတိုင်း ဘုရားသခင်ကို ချစ်ခြင်းနှင့် နားလည်ခြင်းတို့ကို လိုက်စားခဲ့သည်။ ဤအချိန်အတောအတွင်းတွင် သူသည် ဘုရားသခင်၏ အပြစ်ဖော်ဆုံးမခြင်း၊ ပြုပြင်ခြင်းနှင့် ပြစ်တင်မောင်းမဲခြင်းကိုပင် လက်ခံခဲ့ပြီးဖြစ်သည်။ ပေတရုကို ပြစ်တင်မောင်းမဲရန် ဘုရားသခင် အသုံးပြုခဲ့သည့် စကားများမှာ အဘယ်နည်း။ (“အချင်းစာတန်၊ ငါ့နောက်သို့ဆုတ်လော့။” (ရှင်မဿဲခရစ်ဝင် ၁၆:၂၃)ဟူ၍ ဖြစ်သည်။) မှန်၏၊ “အချင်းစာတန်၊ ငါ့နောက်သို့ ဆုတ်လော့”ဟူ၍ ဖြစ်သည်။ ဘုရားသခင်သည် ထိုသို့သော စကားများကို ပြောဆိုခဲ့သော်လည်း ဤစကားများက ပေတရု၏အဆုံးသတ်ကို မသတ်မှတ်ခဲ့ပေ၊ ယင်းတို့က ပြစ်တင်မောင်းမဲခြင်းမျှသာ ဖြစ်သည်။ ဘုရားသခင်သည် ပေါလုအား သူ၏ အလုပ်အတောအတွင်းတွင် ပြစ်တင်မောင်းမဲခဲ့သလော။ (ပြစ်တင်မောင်းမဲခြင်း မရှိခဲ့ပါ။) တစ်နည်းအားဖြင့် စိတ်ခံစားချက်အရဖြစ်သော အချက်များကို ကြည့်သည့်အခါ ဘုရားသခင်က သူ့ကို ပြစ်တင်မောင်းမဲခြင်း မရှိခဲ့ပေ။ နောက်တစ်နည်းအားဖြင့် အမှန်တကယ်ဖြစ်သော အချက်များနှင့် ဆိုင်သော ရှုထောင့်အမြင်မှကြည့်လျှင် ပေါလုသည် သမ္မာတရားကို လက်မခံခဲ့ပေ၊ သမ္မာတရားကို မရှာဖွေခဲ့သကဲ့သို့ ကယ်တင်ခြင်းကို ရရှိမည့် နည်းလမ်းကို လုံးဝ မရှာဖွေခဲ့သောကြောင့် ဤအရာများကို သူ မရရှိနိုင်ခဲ့ သို့မဟုတ် မတွေ့ကြုံနိုင်ခဲ့ပေ။ သူ့အပေါ် ဘုရားသခင် ပြုခဲ့သည့်အမှုမှာ သူ၏ အစေခံမှုကို အသုံးပြုခြင်း ဖြစ်သည်။ သူသည် ကြီးမားသည့် မကောင်းမှု တစ်ခုမျှ ကျူးလွန်ခြင်းမရှိဘဲ အဆုံးထိတိုင် အလုပ်လုပ်ပေးနိုင်ခဲ့မည်ဆိုလျှင် အလုပ်လုပ်ပေးသူတစ်ဦးအဖြစ် သူ ကျန်ရှိနေနိုင်မည်ဖြစ်သည်။ သို့ရာတွင် ကြီးမားသည့် မကောင်းမှုတစ်ခုတလေကို သူ ကျူးလွန်မိခဲ့လျှင်မူ ရလဒ်က ကွဲပြားခြားနားမည်ဖြစ်သည်။ ယင်းမှာ ကွာခြားချက်ဖြစ်၏။ တစ်ဖက်တွင် ပေတရုသည် ဘုရားသခင်ထံမှ ပဲ့ပြင်ဆုံးမမှု၊ ရိုက်နှက်ခြင်းနှင့် ပြစ်တင်မောင်းမဲခြင်းများစွာ ရရှိခဲ့သည်။ အပြင်ပန်းအားဖြင့် ပေတရုသည် ဘုရားသခင်ကို မကျေမနပ်ဖြစ်စေရင်း ဘုရားသခင်၏ ရည်ရွယ်ချက်များနှင့် ကိုက်ညီခဲ့ခြင်း မရှိဟု ထင်ရမည်ဖြစ်သော်လည်း ဘုရားသခင်၏ ရည်ရွယ်ချက်များနှင့်ဆိုင်သော ရှုထောင့်အမြင်မှကြည့်လျှင် ထိုသို့သော လူတစ်ဦးသည် သူ အလိုရှိကာ သူ့ကို ကျေနပ်အားရစေခဲ့သည့် သူတစ်ဦး အတိအကျ ဖြစ်ခဲ့ပေသည်။ ယင်းကြောင့် သူ့အနေဖြင့် ဖြည်းဖြည်းချင်း ကြီးထွားရင့်ကျက်ရန်အလို့ငှာ၊ သမ္မာတရားထဲသို့ ဝင်ရောက်ကာ ဘုရားသခင်၏ ရည်ရွယ်ချက်များကို နားလည်လာပြီး နောက်ဆုံးတွင် စစ်မှန်သော ကျိုးနွံနာခံမှုနှင့် စစ်မှန်သော ပြောင်းလဲမှုကို ရရှိရန်အလို့ငှာ ဘုရားသခင်က သူ့ကို အဆက်မပြတ် ရိုက်နှက်ဆုံးမကာ ပြုပြင်ခဲ့ခြင်း ဖြစ်သည်။ ဤသည်မှာ ဘုရားသခင်၏ ချစ်ခြင်းမေတ္တာနှင့် ကယ်တင်ခြင်း ဖြစ်သည်။

ယခုအခါတွင် သင်တို့သည် ဘုရားအိမ်တော်သားတစ်ဦး ဟုတ်မဟုတ်ဆိုသည်မှာ သင်တို့၏ စိတ်နှလုံးတွင် ရှင်းပြီလော။ ဘုရားအိမ်တော်ထဲသို့ သင်တို့ အမှန်တကယ် ဝင်ရောက်ပြီးပြီလော။ ငါ ယခုတင် မိတ်သဟာယပြုခဲ့သည့်အရာကို အခြေခံ၍ ဤအရာကို သင်တို့ တိုင်းတာနိုင်ကြသလော။ သင့်အနေဖြင့် ဘုရားအိမ်တော် တံခါးထဲသို့ ဝင်ရောက်ပြီးဖြစ်ကာ ဘုရားအိမ်တော်သားတစ်ဦး ဖြစ်ကြောင်း သေချာနိုင်သလော။ (သေချာပါသည်။) သင် သေချာနိုင်သည်မှာ ကောင်းသည့်အရာ ဖြစ်ပေသည်။ ဤသည်မှာ သင်၏ ဘုရားသခင်ကို ယုံကြည်မှုက အခြေခံအုတ်မြစ်တစ်ခု ရှိနှင့်ပြီးဖြစ်ကြောင်းနှင့် သင်သည် ဘုရားအိမ်တော်တွင် ခိုင်မြဲပြီးဖြစ်ကြောင်း သက်သေဖြစ်သည်။ အခြေခံအုတ်မြစ် မရှိသောသူတို့သည် ဘုရားအိမ်တော် အပြင်ဘက်တွင်ရှိကြပြီး ဘုရားသခင်က ၎င်းတို့ကို အသိအမှတ်မပြုပေ။ သင့်အနေဖြင့် ဘုရားသခင်အတွက် သက်သေခံပြီး သင်သည် ဘုရားသခင်၏ နောက်လိုက်တစ်ဦးနှင့် အနန္တတန်ခိုးရှင် ဘုရားသခင် အသင်းတော်၏ အသင်းသားတစ်ဦးဖြစ်ကြောင်း အခြားသူတို့အား ပြောပြသော်လည်း ဘုရားသခင်က သင့်ကို မသိဟု ပြောလျှင် အဘယ်သို့နည်း။ ယင်းမှာ ပြဿနာတစ်ခုဖြစ်ပေမည်၊ မှန်သလော။ ဤသည်မှာ လူတို့အတွက် ကောင်းချီးတစ်ခုဖြစ်မည်လော၊ ကျိန်ခြင်းအမင်္ဂလာတစ်ခု ဖြစ်မည်လော။ ထိုအရာသည် ကောင်းသည့် လက္ခဏာတစ်ခု မဟုတ်ပေ။ ထို့ကြောင့် ဘုရားသခင်၏ အသိအမှတ်ပြုခြင်းကို ရရှိရန် သင် အလိုရှိပြီး သင်သည် ဘုရားသခင်ကို ယုံကြည်သူ အစစ်အမှန်တစ်ဦးဖြစ်ကြောင်း ပြောလျှင် ဘုရားအိမ်တော်၏ အလုပ်ကို အကျိုးပြုသည့် တစ်စုံတစ်ရာကို သင် လုပ်ဆောင်ရမည်၊ ကောင်းမှုအချို့ကို ပြင်ဆင်ရမည်၊ သင်၏ စိတ်နှလုံးကို ဘုရားသခင်ဆီသို့ ဦးတည်ရမည်ဖြစ်ပြီး ဘုရားသခင်ကို ကြီးမြတ်သူအဖြစ် ဂုဏ်ပြုသည့် စိတ်နှလုံးတစ်ခု ရှိရမည်။ ထိုအခါမှသာ ဘုရားသခင်က သင့်ကို အသိအမှတ်ပြုလိမ့်မည် ဖြစ်သည်။ ဦးစွာပထမ ဘုရားသခင်နှင့် သမ္မာတရားအပြင် သင် လျှောက်ခဲ့သည့် မှားယွင်းသော လမ်းကြောင်းနှင့် စပ်လျဉ်း၍ သင်၏ အမြင်များ၊ သဘောထားများနှင့် ကျင့်ကြံမှုများရှိ အမှားများကို သင် ပြောင်းလဲရမည်။ ဤအရာများ ပြောင်းလဲရမည်ဖြစ်သည်။ ဤသည်မှာ အခြေခံအုတ်မြစ်ဖြစ်၏။ ထို့နောက် ဘုရားသခင် ဖော်ပြသည့် သမ္မာတရားအားလုံးကို သင် လက်ခံရမည်ဖြစ်ပြီး ဘုရားသခင် တောင်းဆိုသည့်အတိုင်း သင်၏ တာဝန်များကို ကောင်းမွန်စွာ ဖြည့်ဆည်းရမည်။ ဤအရာများကို စွမ်းဆောင်ရရှိပြီးသည့်အခါ ဘုရားသခင်သည် စိတ်ကျေနပ်လိမ့်မည်ဖြစ်ပြီး သင့်ကို သူ၏ နောက်လိုက်အဖြစ် အသိအမှတ်ပြုလိမ့်မည်။ ဒုတိယအနေဖြင့် သင်သည် ဘုရားသခင်အား သင့်ကို စစ်မှန်သည့် ဖန်ဆင်းခံတစ်ဦး၊ စံနှုန်းပြည့်မီသည့် သူတစ်ဦးအဖြစ် တဖြည်းဖြည်း အသိအမှတ်ပြုခွင့်ပေးရမည်။ သင်သည် ဘုရားအိမ်တော်ပြင်ပတွင် ရှိနေဆဲဖြစ်ပြီး ဘုရားသခင်က သင့်ကို သူ့အိမ်တော်သားတစ်ဦးအဖြစ် အသိအမှတ် မပြုသေးဘဲ သင် ကယ်တင်ခံလိုသည်ဟု သင် ပြောလျှင် ယင်းမှာ လူမိုက်တစ်ဦး၏ အိမ်မက်တစ်ခုသာ ဖြစ်သည် မဟုတ်လော။ ယခုတွင် သင်တို့သည် ရိုက်နှက်ဆုံးမခြင်းနှင့် ပဲ့ပြင်ဆုံးမခြင်းအချို့ကို တွေ့ကြုံပြီးဖြစ်သည်၊ ဘုရားသခင်၏ ကျေးဇူးတော်နှင့် ကောင်းချီးများ ရှိပြီးဖြစ်ကာ ဘုရားသခင်၌ သင်၏ ယုံကြည်ခြင်းသည် အခြေခံအုတ်မြစ်တစ်ခု ရှိပြီးဖြစ်သည်။ ဤသည်မှာ ကောင်းသည့်အရာတစ်ခု ဖြစ်၏။ နောက်ထပ်ခြေလှမ်းတစ်ခုမှာ သမ္မာတရားကို သိနားလည်ခြင်းပေါ် အခြေခံ၍ အသက်ဝင်ရောက်မှုကို ရရှိနိုင်ရန်၊ ဤသမ္မာတရားများကို သင်၏ ကိုယ်ပိုင် အသက်အဖြစ် ပြောင်းလဲကာ ယင်းတို့ကို အသက်ရှင်နေထိုင်နိုင်ရန်၊ သင်၏ တာဝန် ထမ်းဆောင်မှုနှင့် သင့်ကို ဘုရားသခင် ပေးအပ်သည့် အရာများအားလုံးကို ကျင့်သုံးနိုင်ရန် ဖြစ်သည်။ ထို့နောက်တွင် သင့်ထံ၌ ကယ်တင်ခြင်းအတွက် မျှော်လင့်ချက် ရှိလိမ့်မည်။ သင်တို့ အများစုသည် ညံ့ဖျင်းသည့် အစွမ်းအစ မရှိကြ၊ သင်တို့အားလုံးကို အစွမ်းအစတွင် သာမန်အဖြစ် ယူဆ၍ ရနိုင်သည်။ ကယ်တင်ခြင်းအတွက် မျှော်လင့်ချက်ရှိသော်လည်း သင်တို့အားလုံးတွင် သင်တို့၏ လူ့သဘာဝ၌ အားနည်းချက်နှင့် အပြစ်အနာအဆာအချို့ ရှိကြ၏။ သင်တို့ထဲမှ အချို့သည် ပျင်းရိသည်၊ အချို့သည် စကားကြီးစကားကျယ် ပြောဆိုကြသည်၊ အချို့မှာ မာနထောင်လွှားပြီး အချို့မှာ အနည်းငယ် ထုံထိုင်းသည်၊ နုံအပြီး စိတ်နှလုံးခိုင်မာကြသည်။ ဤသည်တို့မှာ စိတ်သဘောထားနှင့် သက်ဆိုင်ပေသည်။ လူ့သဘာဝ၊ စိတ်သဘောထားနှင့်ဆိုင်သည့် အချို့သော ပြဿနာများအတွက်၊ သင်သည် အတွေ့အကြုံမှတစ်ဆင့် သမ္မာတရားကို ရှာဖွေရမည်၊ မိမိကိုယ်ကို ပြန်လည်သုံးသပ်ကာ တိုးတက်သော ပြောင်းလဲမှုကို အကောင်အထည်ဖော်၍ သမ္မာတရားအပေါ် သင်၏ သဘောပေါက်နားလည်မှု၊ သိနားလည်မှုတို့နှင့် စပ်လျဉ်း၍ အတွေ့အကြုံနှင့် နက်နက်နဲနဲ သိနားလည်နိုင်စွမ်းတို့ကို ရရှိရန်အလို့ငှာ ပြုပြင်ခြင်းကို လက်ခံရမည်။ ဤသို့ဖြင့် ဘဝတွင် သင် တဖြည်းဖြည်း ကြီးထွားရင့်ကျက်လိမ့်မည်။ အသက်နှင့်အတူ အကြင်သူတွင် မျှော်လင့်ချက်ရှိ၏။ အသက်မရှိလျှင် မျှော်လင့်ချက်မရှိ။ ယခုတွင် သင်တို့ အသက် ပိုင်ဆိုင်ကြသလော။ သင်၏ စိတ်နှလုံးတွင် သမ္မာတရားနှင့်ဆိုင်သည့် သိနားလည်မှုနှင့် အတွေ့အကြုံတို့ ရှိကြသလော။ ဘုရားသခင်ကို သင် မည်မျှနှင့် မည်သည့်အတိုင်းအတာထိ ကျိုးနွံနာခံသနည်း။ သင်တို့၏ စိတ်နှလုံးတွင် ဤအရာများနှင့် ပတ်သက်၍ ရှင်းနေရမည်ဖြစ်သည်။ သင်တို့သည် မရှင်းလင်းဘဲ နားဝေတိမ်တောင်ဖြစ်လျှင် အသက်တာ ကြီးထွားရင့်ကျက်မှုရှိရန် ခက်ခဲလိမ့်မည်။

အသင်းတော်တွင် အရေးကြီးသောအရာ တစ်စုံတစ်ခုကို လုပ်ဆောင်ခြင်း သို့မဟုတ် အသင်းတော်အတွက် အန္တရာယ်များသော အရာအချို့ကို လုပ်ဆောင်ခြင်းသည် ၎င်းတို့အနေဖြင့် ကောင်းမှုများ စုဆောင်းမိပြီဟု ထင်သောသူများ ရှိလေသည်။ အမှန်တွင် ၎င်းတို့၏ လုပ်ရပ်များအရ ၎င်းတို့သည် အမှန်ပင် ချီးကျူးခံရထိုက်သော်လည်း ၎င်းတို့၏ စိတ်သဘောထားနှင့် သမ္မာတရားအပေါ် သဘောထားမှာ ရွံရှာဖွယ်ကောင်းပြီး စက်ဆုပ်ဖွယ်ကောင်းလေသည်။ ၎င်းတို့သည် သမ္မာတရားကို ချစ်မြတ်နိုးခြင်း မရှိဘဲ သမ္မာတရားကို အလွန်အမင်း မနှစ်မြို့ကြပေ။ ဤအရာကပင်လျှင် ၎င်းတို့ကို စက်ဆုပ်ရွံရှာဖွယ် ဖြစ်စေသည်။ ထိုသို့သော လူများသည် တန်ဖိုးမရှိပေ။ လူတို့တွင် ညံ့ဖျင်းသော အစွမ်းအစ၊ အသေးအဖွဲ အမှားအချို့၊ ဖောက်ပြန်ပျက်စီးသော စိတ်သဘောထားများ သို့မဟုတ် ကိုယ်တော့်ကို အတိုက်အခံလုပ်သော အနှစ်သာရ ရှိသောကြောင့် ဘုရားသခင်သည် ၎င်းတို့ကို အော်ဂလီဆန်ခြင်း မရှိသည့်အပြင် ၎င်းတို့ကို ကိုယ်တော်နှင့် ဝေးကွာစေခြင်းလည်း မရှိပေ။ ဤသည်မှာ ဘုရားသခင်၏ ရည်ရွယ်ချက် မဟုတ်သည့်အပြင် လူအပေါ် ကိုယ်တော်၏ သဘောထားလည်း မဟုတ်ပေ။ ဘုရားသခင်သည် လူတို့၏ ညံ့ဖျင်းသော အစွမ်းအစကို စက်ဆုပ်ရွံရှာခြင်း မရှိ၊ ၎င်းတို့၏ မိုက်မဲမှုကို စက်ဆုပ်ရွံရှာခြင်း မရှိသည့်အပြင် ၎င်းတို့တွင် ဖောက်ပြန်ပျက်စီးသော စိတ်သဘောထားများ ရှိသည်ကိုလည်း စက်ဆုပ်ရွံရှာခြင်း မရှိပေ။ လူတို့တွင် ဘုရားသခင် စက်ဆုပ်ရွံရှာမှု အရှိဆုံးသောအရာမှာ အဘယ်အရာ ဖြစ်သနည်း။ ယင်းမှာ ၎င်းတို့သည် သမ္မာတရားကို အလွန်အမင်း မနှစ်မြို့ခြင်းပင် ဖြစ်သည်။ သင်သည် သမ္မာတရားကို အလွန်အမင်း မနှစ်မြို့ပါက ထိုအကြောင်းပြချက် တစ်ခုတည်းကြောင့်ပင် ဘုရားသခင်သည် သင့်ကို မည်သည့်အခါမျှ နှစ်သက်လိမ့်မည် မဟုတ်ပေ။ ဤသည်မှာ ပြောင်းလဲ၍မရနိုင်ပေ။ သင်သည် သမ္မာတရားကို အလွန်အမင်း မနှစ်မြို့ပါက၊ သင်သည် သမ္မာတရားကို မချစ်မြတ်နိုးပါက၊ သမ္မာတရားအပေါ် သင်၏ သဘောထားသည် ဂရုမစိုက်ဘဲ မထီမဲ့မြင်ပြုကာ မာနထောင်လွှားပြီး မိမိသဘောဆန္ဒအတိုင်း ပြုမူပါက သို့မဟုတ် အော်ဂလီဆန်လျက် အတိုက်အခံလုပ်ပြီး ငြင်းပယ်သည်အထိပင် ဖြစ်နေပါက၊ ဤအရာများသည် သင့်တွင်ရှိသော သရုပ်သကန်များ ဖြစ်ပါက ဘုရားသခင်သည် သင့်ကို လုံးဝ အလွန်အမင်း မနှစ်မြို့သည့်အပြင် သင်သည် မျှော်လင့်ချက်မဲ့ကာ ကယ်တင်၍ မရနိုင်တော့ပေ။ သင်သည် သင်၏ စိတ်နှလုံးထဲတွင် သမ္မာတရားကို အမှန်တကယ် ချစ်မြတ်နိုးပြီး သင်သည် အစွမ်းအစ အနည်းငယ် နိမ့်ကျကာ ထိုးထွင်းသိမြင်မှု ကင်းမဲ့လျက် အနည်းငယ် မိုက်မဲပြီး အမှားများကို မကြာခဏ ပြုလုပ်မိရုံမျှသာ ဖြစ်ပါက၊ သို့သော် သင်သည် ရည်ရွယ်ချက်ရှိရှိ မကောင်းမှုမပြုဘဲ မိုက်မဲသောအရာ အချို့ကိုသာ ပြုလုပ်ခဲ့ခြင်း ဖြစ်ပါက၊ သင်သည် ဘုရားသခင်က သမ္မာတရား မိတ်သဟာယဖွဲ့သည်ကို ကြားနာရန် လိုလားပြီး သင်၏ စိတ်နှလုံးထဲတွင် သမ္မာတရားကို ဆာငတ်ပါက၊ သမ္မာတရားနှင့် ဘုရားနှုတ်ကပတ်တော်များအပေါ် သင်၏ သဘောထားသည် ရိုးသားမှုနှင့် ဆာငတ်မှုတစ်ခု ဖြစ်ပြီး သင်သည် ဘုရားနှုတ်ကပတ်တော်များကို တန်ဖိုးထားကာ မြတ်နိုးနိုင်ပါက ဤသည်မှာ လုံလောက်ပေသည်။ ဘုရားသခင်သည် ထိုသို့သော လူများကို နှစ်သက်လေသည်။ သင်သည် တစ်ခါတစ်ရံတွင် မိုက်မဲသောအရာများကို ပြုလုပ်ကောင်း ပြုလုပ်နိုင်သော်လည်း ဘုရားသခင်သည် သင့်ကို နှစ်သက်ဆဲ ဖြစ်သည်။ ဘုရားသခင်သည် သမ္မာတရားကို ဆာငတ်သော သင်၏ စိတ်နှလုံးကို ချစ်မြတ်နိုးပြီး သမ္မာတရားအပေါ် သင်၏ ရိုးသားသော သဘောထားကို ကိုယ်တော် ချစ်မြတ်နိုးလေသည်။ ကိုယ်တော်သည် သင်၏ ညံ့ဖျင်းသော အစွမ်းအစ သို့မဟုတ် သင်၏ မိုက်မဲမှု သို့မဟုတ် သင်၏ ပြစ်မှားခြင်းများကို ဂရုမစိုက်ပေ။ သမ္မာတရားအပေါ် သင်၏ သဘောထားသည် ရိုးသားမှုနှင့် ဆာငတ်မှုတစ်ခု ဖြစ်သောကြောင့်လည်းကောင်း၊ သင်၏ စိတ်နှလုံးသည် ရိုးသားဖြူစင်သောကြောင့်လည်းကောင်း သင်၏ စိတ်နှလုံး ရိုးသားဖြူစင်မှုနှင့် သင်၏ ဤသဘောထားကို အခြေခံရုံမျှဖြင့် ကိုယ်တော်သည် သင့်အပေါ် အစဉ်သဖြင့် သနားကရုဏာထားပြီး သင့်အား ကျေးဇူးပြုလိမ့်မည်ဖြစ်ကာ သန့်ရှင်းသော ဝိညာဉ်တော်သည် သင့်အပေါ် အလုပ်လုပ်လိမ့်မည်ဖြစ်ပြီး သင်သည် ကယ်တင်ခြင်း မျှော်လင့်ချက် ရှိလိမ့်မည် ဖြစ်သည်။ တစ်ဖက်တွင် သင်၏စိတ်နှလုံးခိုင်မာပြီး သင်သည် စိတ်အလိုလိုက်လွန်းပါက၊ သင်သည် သမ္မာတရားကို အလွန်အမင်း မနှစ်မြို့ပါက၊ သင်သည် ဘုရားသခင်၏ နှုတ်ကပတ်တော်နှင့် သမ္မာတရားပါဝင်သည့် အရာအားလုံးကို မည်သည့်အခါမျှ အလေးမထားဘဲ သင်၏စိတ်နှလုံးနက်ရှိုင်းရာမှ အတိုက်အခံလုပ်ပြီး အထင်အမြင်သေးပါက သင့်အပေါ် ဘုရားသခင်၏ သဘောထားမှာ အဘယ်နည်း။ စက်ဆုပ်ရွံရှာခြင်း၊ ရွံရှာခြင်းနှင့် မစဲသော အမျက်တို့ဖြစ်လေသည်။ ဘုရားသခင်၏ ဖြောင့်မတ်သော စိတ်သဘောထားတွင် မည်သည့်ထူးခြားသော လက္ခဏာနှစ်ခုက သိသာထင်ရှားသနည်း။ ကြွယ်ဝသော သနားကရုဏာနှင့် နက်နဲသော အမျက်တို့ဖြစ်သည်။ “ကြွယ်ဝသော သနားကရုဏာ” ၌ “ကြွယ်ဝသော” က ဘုရားသခင်၏ သနားကရုဏာသည် သည်းခံကာ စိတ်ရှည်ပြီး သိမ်မွေ့ကြောင်းနှင့် ယင်းသည် အကြီးမားဆုံးသော ချစ်ခြင်းမေတ္တာဖြစ်ကြောင်း ဆိုလိုသည်။ “ကြွယ်ဝသော” ဟူသည်မှာ ယင်းကို ဆိုလို၏။ လူတို့သည် မိုက်မဲပြီး အစွမ်းအစ ညံ့ဖျင်းသောကြောင့် ဘုရားသခင်က ဤသို့ပြုမူရခြင်း ဖြစ်သည်။ သင်သည် သမ္မာတရားကို ချစ်သော်လည်း မိုက်မဲပြီး အစွမ်းအစ ညံ့ဖျင်း၏၊ သင့်အပေါ် ဘုရားသခင်၏ သဘောထားသည် ကြွယ်ဝသည့် သနားကရုဏာရှိခြင်း သဘောထား ဖြစ်သည်။ သနားကရုဏာတွင် မည်သည့်အရာ ပါဝင်သနည်း။ စိတ်ရှည်ခြင်းနှင့် သည်းခံခြင်းတို့ ပါဝင်သည်။ သင်သည် သမ္မာတရားကို နည်းနည်းချင်း နားလည်ပြီး ဖြည်းဖြည်းချင်း ရင့်ကျက်လာဖို့အလို့ငှာ ဘုရားသခင်သည် သင်၏ မသိနားမလည်မှုအပေါ် သည်းခံပြီး စိတ်ရှည်၏၊ သင့်ကို ထောက်ကူဖို့၊ ထောက်ပံ့ဖို့နှင့် ကူညီဖို့ လုံလောက်သော ယုံကြည်မှုနှင့် သည်းခံခြင်းတို့ကို သင့်အား သူပေးသည်။ မည်သည့်အခြေခံအုတ်မြစ်ပေါ်တွင် ဤအရာကို တည်ဆောက်ထားသနည်း။ မိမိ၏ ချစ်ခြင်းမေတ္တာနှင့် သမ္မာတရားအတွက် တမ်းတမှုအပြင် ဘုရားသခင်၊ သူ၏ နှုတ်ကပတ်တော်များနှင့် သမ္မာတရားတို့အပေါ် ၎င်းတို့၏ စစ်မှန်ရိုးသားသော သဘောထားနှင့်ဆိုင်သည့် အခြေခံအုတ်မြစ်အပေါ်တွင် တည်ဆောက်ထားပေသည်။ ဤသည်တို့မှာ လူတို့၌ ထင်ရှားသင့်သည့် အခြေခံကျသော အပြုအမူများ ဖြစ်သည်။ သို့ရာတွင် တစ်စုံတစ်ဦးသည် မိမိ၏ စိတ်နှလုံးတွင် သမ္မာတရားကို အလွန်အမင်း မနှစ်မြို့လျှင်၊ ထိုသမ္မာတရားကို ပစ်ပစ်ခါခါငြင်းလျှင်၊ သို့မဟုတ် သမ္မာတရားကို မုန်းပင်မုန်းလျှင် သမ္မာတရားကို ၎င်းတို့ အလေးအနက် မထားဘဲ မိမိတို့၏ အောင်မြင်မှုများ၊ ၎င်းတို့ အလုပ်လုပ်ခဲ့ပုံ၊ အတွေ့အကြုံမည်မျှရှိသည်၊ မည်သည့်အရာကို ၎င်းတို့ ဖြတ်သန်းရပြီးဖြစ်သည်၊ ဘုရားသခင်က ၎င်းတို့ကို လေးစားသမှုရှိပြီး ကြီးမားသည့် အလုပ်တာဝန်များ ပေးအပ်ခဲ့ပုံ ဟူသည်တို့အကြောင်းကို အမြဲ ပြောဆိုလျှင်၊ အမြဲ ကြွားလျက် ၎င်းတို့၏ အရည်အချင်းများ၊ အောင်မြင်မှုများနှင့် ၎င်းတို့၏ ပါရမီများဖြစ်သည့် ဤအရာများအကြောင်းကိုသာ ၎င်းတို့ ပြောဆိုပြီး သမ္မာတရားကို လုံးဝ မိတ်သဟာယမပြု၊ ဘုရားသခင်ကို သက်သေခံခြင်းမရှိ၊ သို့မဟုတ် ဘုရားသခင်၏ အမှုတော်ကို တွေ့ကြုံခြင်းမှ ရရှိခဲ့သည့် သိနားလည်မှု သို့မဟုတ် ဘုရားသခင်ကို သိကျွမ်းခြင်းနှင့်ပတ်သက်၍ မိတ်သဟာယမပြုလျှင် ၎င်းတို့သည် သမ္မာတရားကို အလွန်အမင်း မနှစ်မြို့ကြသည် မဟုတ်လော။ ဤသည်မှာ သမ္မာတရားကို အလွန်အမင်း မနှစ်မြို့ကာ သမ္မာတရားကို မချစ်ခြင်းက ပေါ်လွင်ထင်ရှားသည့်ပုံစံ ဖြစ်သည်။ လူအချို့က “၎င်းတို့သည် သမ္မာတရားကို မချစ်လျှင် အဘယ်သို့ တရားဒေသနာများကို နားထောင်နိုင်ကြသနည်း”ဟု ပြောကြသည်။ တရားဒေသနာများကို နားထောင်သောသူ မည်သူမဆိုသည် သမ္မာတရားကို ချစ်သလော။ လူအချို့က ဟန်ဆောင် လုပ်ပြရုံလုပ်ပြနေခြင်း ဖြစ်သည်။ ၎င်းတို့သည် အသင်းတော်အသက်တာတွင် ပါဝင်ခြင်းမရှိလျှင် ဘုရားအိမ်တော်က ၎င်းတို့၏ ယုံကြည်ခြင်းအား အသိအမှတ်မပြုမည်ကို ကြောက်လျက် အခြားသူတို့ရှေ့မှောက်တွင် အတင်းဟန်ဆောင်ကြရခြင်း ဖြစ်သည်။ ဘုရားသခင်က သမ္မာတရားအပေါ် ဤသဘောထားကို မည်သို့ သတ်မှတ်သနည်း။ သမ္မာတရားကို ၎င်းတို့ မချစ်ကြကြောင်း၊ သမ္မာတရားကို အလွန်အမင်း မနှစ်မြို့ကြကြောင်း ဘုရားသခင် ပြော၏။ ၎င်းတို့၏ စိတ်သဘောထားအတွင်းတွင် အန္တရာယ်အရှိဆုံးသောအရာ၊ မာနထောင်လွှားခြင်းနှင့် လှည့်ဖြားခြင်းတို့ထက် သာ၍ပင် အန္တရာယ်ရှိသည့်အရာတစ်ခု ရှိပြီး ယင်းမှာ သမ္မာတရားကို အလွန်အမင်း မနှစ်မြို့ခြင်း ဖြစ်သည်။ ဤအရာကို ဘုရားသခင်က မြင်သည်။ ဘုရားသခင်၏ ဖြောင့်မတ်သော စိတ်သဘောထားကို ထောက်ရှုသော် ထိုသို့သော လူတို့ကို သူ မည်သို့ သဘောထားသနည်း။ သူသည် ၎င်းတို့အပေါ် အမျက်ဒေါသအပြည့်ရှိပေသည်။ တစ်စုံတစ်ဦးအပေါ် ဘုရားသခင်က အမျက်ဒေါသအပြည့်ရှိလျှင် တစ်ခါတစ်ရံ ထိုသူကို သူက အပြစ်ဖော်ဆုံးမသည်၊ သို့မဟုတ် ပဲ့ပြင်ဆုံးမကာ အပြစ်ဒဏ်ပေးသည်။ ၎င်းတို့က ဘုရားသခင်ကို တမင် မဆန့်ကျင်လျှင် သူသည် သည်းခံလိမ့်မည်၊ စောင့်ဆိုင်းကာ စောင့်ကြည့်လိမ့်မည်။ အခြေအနေ သို့မဟုတ် အခြား အမှန်တကယ်ဖြစ်သော အကြောင်းပြချက်များကြောင့် ဘုရားသခင်သည် ဤမယုံကြည်သူကို သူ့အတွက် အစေခံမှုပေးရန် အသုံးပြုနိုင်သည်။ သို့ရာတွင် အခါအခွင့်သာပြီး အချိန်ကျသည်နှင့်တစ်ပြိုင်နက် ထိုသို့သောလူများသည် အစေခံမှုပေးရန်ပင် မသင့်တော်သည့်အတွက် ဘုရားအိမ်တော်မှ မောင်းထုတ်ခြင်း ခံရကြလိမ့်မည်။ ယင်းမှာ ဘုရားသခင်၏ အမျက်ဒေါသဖြစ်သည်။ ဘုရားသခင်သည် အဘယ့်ကြောင့် အလွန် အကြီးအကျယ် အမျက်ဒေါသထွက်ရသနည်း။ ဤအရာက သမ္မာတရားကို အလွန်အမင်းမနှစ်မြို့သူများအတွက် ဘုရားသခင်၏ ထူးကဲပြင်းထန်သော မုန်းတီးမှုကို ဖော်ပြပေသည်။ ဘုရားသခင်၏ နက်နဲသော အမျက်က သမ္မာတရားကို အလွန်အမင်း မနှစ်မြို့သည့် ထိုသို့သော လူများ၏ အဆုံးသတ်နှင့် ခရီးပန်းတိုင်ကို သူ သတ်မှတ်ပြီးဖြစ်ကြောင်း ညွှန်ပြသည်။ ဘုရားသခင်သည် ဤလူများကို မည်သည့်အတန်းအစားတွင် ထားသနည်း။ ဘုရားသခင်က ၎င်းတို့ကို စာတန်၏ အုပ်စုတွင် အတန်းအစားခွဲထားပေသည်။ ၎င်းတို့အပေါ် သူ အမျက်ဒေါသထွက်ကာ အော်ဂလီဆန်သောကြောင့် ဘုရားသခင်က ၎င်းတို့ကို တံခါးပိတ်ထားကာ အဝင်မခံပေ၊ ဘုရားအိမ်တော်ထဲသို့ ခြေချခွင့်မပေးသကဲ့သို့ ကယ်တင်ခံရမည့် အခွင့်အရေး မပေးပေ။ ဤသည်မှာ ဘုရားသခင်၏ အမျက်ဒေါသ သရုပ်သကန်တစ်ခု ဖြစ်သည်။ ဘုရားသခင်သည် ၎င်းတို့အား ညစ်ညူးသည့် မကောင်းဆိုးဝါးများနှင့် ဝိညာဉ်ဆိုးများအဖြစ်၊ မယုံကြည်သူများအဖြစ် စာတန်နှင့် အဆင့်တစ်ခုတည်းတွင်လည်း ထားရှိပြီး အချိန်ကျသည့်အခါ ၎င်းတို့ကို သူ ဖယ်ရှားရှင်းလင်းလိမ့်မည်။ ဤသည်မှာ ၎င်းတို့ကို ကိုင်တွယ်သည့် နည်းလမ်းတစ်ခု ဖြစ်သည် မဟုတ်လော။ (ဟုတ်ပါသည်။) ယင်းမှာ ဘုရားသခင်၏ အမျက်ဒေါသဖြစ်သည်။ ပြီးလျှင် ၎င်းတို့ ဖယ်ရှားရှင်းလင်းခံရသည်နှင့်တစ်ပြိုင်နက် အသင့်စောင့်နေသည့်အရာမှာ အဘယ်အရာနည်း။ ဘုရားသခင်၏ ကျေးဇူးတော်နှင့် ကောင်းချီးများအပြင် ဘုရားသခင်၏ ကယ်တင်ခြင်းတို့ကို ၎င်းတို့ တစ်ဖန် မွေ့လျော်ခံစားနိုင်သလော။ (မခံစားနိုင်ပါ။) ကျေးဇူးတော်ခေတ်ထဲမှ လူတို့သည် ဤကဲ့သို့သော အရာတစ်ခုကို မကြာခဏ ပြောဆိုကြသည်။ “ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ထာဝရပြစ်ဒဏ်ကို မခံစားစေလိုပေ။” ဟူ၍ဖြစ်သည်။ ဤစကားများ၏ အဓိပ္ပာယ်ကို လူအများစုက နားလည်နိုင်ကြသည်။ ထိုအရာမှာ ဖောက်ပြန်ပျက်စီးသော လူသားမျိုးနွယ်ကို ကယ်တင်ရာတွင် ဘုရားသခင်၏ စိတ်ခံစားချက်နှင့် သဘောထား ဖြစ်သည်။ သို့ရာတွင် ဘုရားသခင်က လူသားမျိုးနွယ်ကို မည်သို့ ကယ်တင်သနည်း။ သူသည် လူသားမျိုးနွယ်အားလုံးကို ကယ်တင်သလော သို့မဟုတ် တစ်စိတ်တစ်ပိုင်းကိုသာ ကယ်တင်သလော။ မည်သည့် အစိတ်အပိုင်းကို ဘုရားသခင် ကယ်တင်ပြီး မည်သည့် လူတို့ကို သူ စွန့်ပစ်သနည်း။ လူအများစုက ဤကိစ္စရပ်၏ အချက်အခြာကို ထိုးထွင်းမသိနိုင်ကြပေ။ အယူဝါဒများ အကြောင်းကိုသာ လူတို့အား ၎င်းတို့ ပြောဆိုနိုင်ကြသည်။ “ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ထာဝရပြစ်ဒဏ်ကို မခံစားစေလိုပေ။” ဟူ၍ဖြစ်သည်။ ဤအရာကို ပြောသည့် လူအလွန်များသော်လည်း ဘုရားသခင်၏ ရည်ရွယ်ချက်ကို ၎င်းတို့ လုံးဝ နားမလည်ကြပေ။ အမှန်တွင် ဘုရားသခင်၏ ရည်ရွယ်ချက်မှာ သမ္မာတရားကို ချစ်ပြီး သူ၏ ကယ်တင်ခြင်းကို လက်ခံနိုင်သူတို့ကိုသာ ကယ်တင်ရန်ဖြစ်သည်။ သမ္မာတရားကို အလွန်အမင်း မနှစ်မြို့သကဲ့သို့ ဘုရားသခင်၏ ကယ်တင်ခြင်းကို လက်ခံရန် ငြင်းပယ်သောသူတို့မှာ ဘုရားသခင်ကို ငြင်းပယ်ပြီး အတိုက်အခံလုပ်သူများ ဖြစ်သည်။ ဘုရားသခင်က ၎င်းတို့ကို ကယ်တင်လိမ့်မည် မဟုတ်သည်သာမက နောက်ဆုံးတွင် ဤလူများကို သူ ဖျက်ဆီးလိမ့်မည် ဖြစ်သည်။ ဘုရားသခင်ကို ယုံကြည်သူများက သူ၏ ချစ်ခြင်းမေတ္တာသည် အနန္တဖြစ်ကြောင်း၊ နှိုင်းမရအောင် ကြီးမားကျယ်ပြန့်ကာ အစွမ်းတန်ခိုးကြီးကြောင်း သိကြသော်လည်း ဘုရားသခင်သည် ဤကျေးဇူးတော်နှင့် ချစ်ခြင်းမေတ္တာကို သမ္မာတရားကို အလွန်အမင်း မနှစ်မြို့သောသူတို့အား ပေးရန် လိုလားနေခြင်း မရှိပေ။ ဘုရားသခင်သည် သူ၏ ချစ်ခြင်းမေတ္တာနှင့် ကယ်တင်ခြင်းကို ဤလူတို့အား အချည်းနှီး ပေးလိမ့်မည် မဟုတ်။ ဤသည်မှာ ဘုရားသခင်၏ သဘောထားဖြစ်သည်။ သမ္မာတရားကို အလွန်အမင်း မနှစ်မြို့ပြီး ဘုရားသခင်၏ ကယ်တင်ခြင်းကို လက်မခံသောသူတို့သည် အစားအစာကို ရှာသည့် သူတောင်းစားတစ်ဦးကဲ့သို့ ဖြစ်သည်။ အစားအစာအတွက် မည်သူကို ၎င်းတို့ တောင်းကြသည်ဖြစ်စေ ၎င်းတို့ စိတ်နှလုံးများတွင် ၎င်းတို့၏ ကျေးဇူးရှင်များအတွက် လေးစားမှု ကင်းမဲ့ရုံမက ၎င်းတို့ကို လှောင်ပြောင်ကာ မုန်းတီးကြသည်။ ၎င်းတို့သည် မိမိတို့အတွက် မိမိတို့ ကျေးဇူးရှင်များ၏ ပိုင်ဆိုင်မှုပစ္စည်းများကိုပင် လုယူချင်ကြမည်ဖြစ်သည်။ ထိုသို့သော သူတောင်းစားတစ်ဦးကို ကျေးဇူးရှင်များက အစာပေးရန် လိုလားနေကြမည်လော။ မုချ လိုလားကြမည်မဟုတ်၊ အဘယ့်ကြောင့်ဆိုသော် ၎င်းတို့သည် အမှန်တကယ် သနားစဖွယ်မဟုတ်ဘဲ ထို့ထက် အလွန် စက်ဆုပ်ဖွယ်ဖြစ်ကြသောကြောင့် ဖြစ်သည်။ ထိုသို့သော လူတစ်ဦးအပေါ် ကျေးဇူးရှင်၏ သဘောထားမှာ အဘယ်နည်း။ ၎င်းတို့အနေဖြင့် အစားအစာကို ဤကဲ့သို့သော သူတောင်းစားတစ်ဦးအား ပေးဖို့ထက် ခွေးတစ်ကောင်ကို ပေးချင်ကြမည် ဖြစ်သည်။ ဤသည်မှာ ၎င်းတို့ အမှန်တကယ် ခံစားရပုံဖြစ်သည်။ သမ္မာတရားကို အလွန်အမင်း မနှစ်မြို့သောသူတို့သည် မည်သည့် လူစားမျိုးများဖြစ်သည်ဟု သင် ထင်သနည်း။ ဘုရားသခင်ကို အတိုက်အခံလုပ်ပြီး ဆန့်ကျင်သောသူများ ဖြစ်သလော။ ၎င်းတို့အနေဖြင့် ဘုရားသခင်ကို ပွင့်ပွင့်လင်းလင်း အတိုက်အခံ လုပ်ကြမည်မဟုတ်သော်လည်း ၎င်းတို့၏ သဘာဝ အနှစ်သာရသည် ဘုရားသခင်ကို ငြင်းပယ်ကာ အတိုက်အခံလုပ်ရန်ဖြစ်သည်။ ယင်းမှာ ဘုရားသခင်ကို “သင်ပြောသည့်အရာကို ကျွန်ုပ် မကြားလိုပါ၊ ကျွန်ုပ် လက်မခံပါ၊ ပြီးလျှင် သင်၏စကားများက သမ္မာတရားဖြစ်သည်ကို ကျွန်ုပ် လက်မခံသောကြောင့် သင့်ကို ကျွန်ုပ် မယုံကြည်ပါ။ ကျွန်ုပ်အတွက် အကျိုးပြုပြီး အကျိုးရှိသည့် မည်သူကိုမဆို ကျွန်ုပ် ယုံကြည်သည်”ဟု ပွင့်ပွင့်လင်းလင်း ပြောခြင်းနှင့် တူညီပေသည်။ ဤသည်မှာ ဘာသာတရားမရှိသူများ၏ သဘောထား ဖြစ်သလော။ ဤသည်မှာ သမ္မာတရားအပေါ် သင်၏ သဘောထားဖြစ်လျှင် သင်သည် ဘုရားသခင်ကို ပွင့်ပွင့်လင်းလင်း ရန်လိုနေခြင်း မဟုတ်လော။ သင်သည် ဘုရားသခင်ကို ပွင့်ပွင့်လင်းလင်း ရန်လိုနေလျှင် ဘုရားသခင်က သင့်ကို ကယ်တင်လိမ့်မည်လော။ ကယ်တင်မည် မဟုတ်။ ယင်းမှာ ဘုရားသခင်ကို ငြင်းပယ်ပြီး အတိုက်အခံလုပ်သူအားလုံးအပေါ် ဘုရားသခင်၏ အမျက်ဒေါသအတွက် အကြောင်းရင်း ဖြစ်သည်။ ဤကဲ့သို့သော လူများ၊ သမ္မာတရားကို အလွန်အမင်း မနှစ်မြို့သည့် လူများ၏ အနှစ်သာရသည် ဘုရားသခင်ကို ရန်လိုခြင်း အနှစ်သာရဖြစ်သည်။ ဘုရားသခင်သည် ထိုသို့သော အနှစ်သာရရှိသည့်လူများကို လူအဖြစ် သဘောမထားပေ။ သူ၏ အမြင်တွင် ၎င်းတို့သည် ရန်သူများနှင့် နတ်ဆိုးများဖြစ်သည်။ ၎င်းတို့ကို သူ မည်သည့်အခါတွင်မျှ ကယ်တင်မည် မဟုတ်။ အဆုံးတွင် ၎င်းတို့သည် ကပ်ဘေးထဲသို့ ကျဆင်းကာ ပျက်စီးသွားကြပေမည်။ သင်တို့ အဘယ်သို့ထင်သနည်း။ သူတောင်းစားတစ်ဦးက မိမိ ကျေးဇူးရှင်၏ အစားအစာကို စားပြီး မိမိ၏ ကျေးဇူးရှင်ကို ကြိမ်းမောင်း၊ လှောင်ပြောင်၊ သရော်ကာ တိုက်ပင်တိုက်ခိုက်လျှင် ၎င်းတို့ကို ကျေးဇူးရှင်က မုန်းလိမ့်မည်လော။ သေချာပေါက် မုန်းပေမည်။ ဤအမုန်းတရားအတွက် အကြောင်းရင်းမှာ အဘယ်နည်း။ (သူတောင်းစားသည် မိမိ၏ ကျေးဇူးရှင်ကို အစာပေးခြင်းအတွက် ကျေးဇူးကန်းရုံသာမက ထိုအစား ကျေးဇူးရှင်ကို သရော်၊ လှောင်ပြောင်ကာ တိုက်ခိုက်သည်။ ထိုသို့သော လူတစ်ဦးတွင် အသိတရား သို့မဟုတ် အသိစိတ် လုံးဝ မရှိသကဲ့သို့ လူ့သဘာဝလည်း မရှိပေ။) ဤသူတောင်းစားအပေါ် ကျေးဇူးရှင်က မည်သည့်သဘောထား ထားရှိသင့်သနည်း။ သူတောင်းစားကို မူလက ပေးခဲ့သည့်အရာများကို ကျေးဇူးရှင်က ပြန်ယူသင့်ပြီးနောက် ၎င်းကို မောင်းထုတ်သင့်ပေသည်။ ဤအရာများကို ထိုသူတောင်းစားအား ပေးခြင်းထက် ခွေးများ သို့မဟုတ် တောရိုင်း တိရစ္ဆာန်များအား ပေးသင့်ပေသည်။ ဤသည်မှာ သူတောင်းစားက မိမိကိုယ်ကို ဖြစ်စေသည့် အကျိုးဆက်ဖြစ်သည်။ ဘုရားသခင်က လူတစ်ဦး၊ သို့မဟုတ် လူတစ်မျိုးတစ်စားအပေါ် အလွန် အကြီးအကျယ် အမျက်ဒေါသထွက်ရသည့် အကြောင်းရင်းတစ်ခု ရှိ၏။ ဤအကြောင်းရင်းကို ဘုရားသခင်၏ နှစ်သက်မှုဖြင့် သတ်မှတ်ထားခြင်းမဟုတ်ဘဲ၊ သမ္မာတရားအပေါ် ထိုလူ၏ သဘောထားအားဖြင့် သတ်မှတ်ခြင်း ဖြစ်သည်။ လူတစ်ဦးသည် သမ္မာတရားကို အလွန်အမင်း မနှစ်မြို့သည့်အခါ ဤသည်မှာ ၎င်းတို့၏ ကယ်တင်ခြင်း ရရှိခြင်းကို သေချာပေါက် ဆိုးရွားစေနိုင်သည်။ ဤသည်မှာ ခွင့်လွှတ်နိုင်သည့်အရာ၊ သို့မဟုတ် ခွင့်မလွှတ်နိုင်သည့်အရာတစ်ခု မဟုတ်၊ အပြုအမူပုံစံတစ်ခု သို့မဟုတ် ၎င်းတို့တွင် လျှပ်တစ်ပြက် ထုတ်ဖော်ပြသည့် အရာတစ်ခု မဟုတ်။ လူတစ်ဦး၏ သဘာဝ အနှစ်သာရဖြစ်ပြီး ဘုရားသခင်က ထိုသို့သော လူများကို အော်ဂလီအဆန်ဆုံး ဖြစ်သည်။ သင်သည် သမ္မာတရားကို အလွန်အမင်း မနှစ်မြို့သည့် ဖောက်ပြန်ပျက်စီးခြင်းကို ရံဖန်ရံခါ ထုတ်ဖော်လျှင် သင်သည် ဤထုတ်ဖော်ခြင်းများက သမ္မာတရားကို ရွံမုန်းခြင်းကြောင့်လော သို့မဟုတ် သမ္မာတရားကို သိနားလည်မှု ကင်းမဲ့ခြင်းမှ ဖြစ်သလောဟူသည်ကို ဘုရားနှုတ်ကပတ်တော်များအား အခြေခံ၍ ဆန်းစစ်ရမည်။ ဤအရာက ရှာဖွေမှုလိုအပ်ပြီး ဘုရားသခင်၏ ဉာဏ်အလင်းပေးခြင်းနှင့် အကူအညီ လိုအပ်သည်။ သင်၏ သဘာဝ အနှစ်သာရသည် သမ္မာတရားကို သင် အလွန်အမင်း မနှစ်မြို့ကာ သမ္မာတရားကို သင် လုံးဝ လက်မခံဘဲ အထူးသဖြင့် ထိုသမ္မာတရားကို စက်ဆုပ်ရွံရှာသကဲ့သို့ ရန်လိုသည့်အရာဖြစ်လျှင် ပြဿနာရှိပေသည်။ သင်သည် မုချ ဆိုးယုတ်သော သူတစ်ဦးဖြစ်ပြီး ဘုရားသခင်က သင့်ကို ကယ်တင်လိမ့်မည် မဟုတ်။

ဘာသာတရားမရှိသူများနှင့် ဘုရားသခင်ကို ယုံကြည်သူတို့ကြား ခြားနားချက်မှာ အဘယ်နည်း။ ဘာသာရေး ခံယူချက်တွင် ခြားနားခြင်းတစ်ခုသာ ဖြစ်သလော။ မဟုတ်ပေ။ ဘာသာတရားမရှိသူများသည် ဘုရားသခင်ကို အသိအမှတ် မပြုကြသကဲ့သို့ အထူးသဖြင့် ဘုရားသခင် ဖော်ပြသည့် သမ္မာတရားကို ၎င်းတို့ လက်မခံနိုင်ကြပေ။ ဤအရာက ဘာသာတရားမရှိသူများအားလုံးသည် သမ္မာတရားကို အလွန်အမင်း မနှစ်မြို့သကဲ့သို့ မုန်းတီးကြောင်းကို သက်သေပြပေသည်။ ဥပမာအားဖြင့် လူကို ဘုရားသခင် ဖန်ဆင်းခဲ့သည်မှာ အမှန်တရားတစ်ခု ဖြစ်သည်။ ထိုအရာသည် သမ္မာတရား ဖြစ်သလော။ (ဟုတ်ပါသည်။) သို့ဆိုလျှင် ဤအရာကို ကြားသည့်အခါ ဘုရားသခင်ကို ယုံကြည်သောလူတို့၏ သဘောထားမှာ အဘယ်နည်း။ ၎င်းတို့က ဤအရာကို လုံးဝ အသိအမှတ်ပြုပြီး ယုံကြည်ကြသည်။ ဤအမှန်တရား၊ ဤသမ္မာတရားကို ဘုရားသခင်၌ ၎င်းတို့၏ ယုံကြည်ခြင်း အခြေခံအုတ်မြစ်အဖြစ် ၎င်းတို့ လက်ခံယုံကြည်ကြသည်။ ဤသည်မှာ သမ္မာတရားကို လက်ခံခြင်းဆိုသည့်အရာ ဖြစ်သည်။ ထိုအရာမှာ သင်က ဝမ်းမြောက်ဝမ်းသာစွာ ဘုရားသခင်၏ ဖန်ဆင်းခံတစ်ဦး ဖြစ်လျက် ဘုရားသခင်၏ လမ်းပြခြင်းနှင့် အချုပ်အခြာအာဏာကို လိုလိုလားလား လက်ခံရင်းနှင့် ဘုရားသခင်က ငါတို့၏ ဘုရားသခင်ဖြစ်ကြောင်း အသိအမှတ်ပြုရင်း လူကို ဘုရားသခင် ဖန်ဆင်းသည့် အမှန်တရားအား သင်၏ စိတ်နှလုံး အတွင်းနက်နက်နေရာများမှ လက်ခံခြင်းကို ဆိုလိုပေသည်။ ပြီးလျှင် “လူကို ဘုရားသခင် ဖန်ဆင်းခဲ့သည်”ဟူသည်ကို ကြားသည့်အခါ ဘုရားသခင်ကို မယုံကြည်သောသူတို့၏ သဘောထားမှာ အဘယ်နည်း။ (ထိုအရာကို ၎င်းတို့က လက်မခံကြပါ၊ သို့မဟုတ် အသိအမှတ်မပြုကြပါ။) ထိုအရာကို အသိအမှတ်မပြုခြင်းအပြင် ၎င်းတို့၏ တုံ့ပြန်မှုမှာ အဘယ်နည်း။ ၎င်းတို့က သင့်ကို ဆန့်ကျင်ရာတွင် ဤအရာကို အသုံးပြုဖို့ ကြိုးစားရန် တတ်နိုင်သမျှ လုပ်ဆောင်ရင်း သင့်ကို လှောင်ပင်လှောင်လိမ့်မည်၊ သင့်ကို သရော်ကာ ပြောင်ကြလိမ့်မည်၊ သင့်ကို အထင်သေးခြင်းဖြင့် ကြည့်ကာ ဤစကားများနှင့် ဤအမှန်တရားများအပေါ် ပြင်းပြင်းထန်ထန် ဝေဖန်ရှုတ်ချကြလိမ့်မည်။ ဤစကားများအား အသိအမှတ်ပြုကြသူအားလုံးပေါ် သရော်၊ ထေ့ငေါ့၊ အထင်သေးပြီး ရန်လိုသည့် သဘောထားတစ်ခုကိုပင် ထားရှိနိုင်သည်။ ဤသည်မှာ သမ္မာတရားကို အလွန်အမင်း မနှစ်မြို့ခြင်း မဟုတ်လော။ (ဟုတ်ပါသည်။) ထိုသို့သော လူများကို သင် မြင်သည့်အခါ မုန်းသလော။ သင် အဘယ်သို့ ထင်သနည်း။ သင်က “လူကို ဘုရားသခင် ဖန်ဆင်းခဲ့သည်။ ယင်းမှာ အမှန်တရားတစ်ခုဖြစ်သည်။ မငြင်းနိုင်အောင် မှန်သည်။ ဤအရာကို သင် လက်မခံပါ၊ သင်၏ ဇာစ်မြစ်များကို သင် အသိအမှတ်မပြုပါ၊ သင်သည် အမှန်တကယ်ကို ကျေးဇူးကန်းပေသည်။ သင်သည် အကျင့်ပျက်ပြီး ဖောက်ပြန်နေသည်။ သင်သည် အမှန်တကယ် စာတန်အမျိုး ဖြစ်သည်”ဟု စဉ်းစားသည်။ ယင်းမှာ သင် စဉ်းစားသည့်အရာ ဖြစ်သလော။ (ဟုတ်ပါသည်။) ဤကဲ့သို့ သင် အဘယ်ကြောင့် စဉ်းစားသနည်း။ ၎င်းတို့က ဤအဆိုကို မနှစ်သက်သောကြောင့်သက်သက် သင်က ဤသို့ တွေးထင်သလော။ (မဟုတ်ပါ။) ထိုသို့သော မကြိုက်သည့် စိတ်နေစိတ်ထားတစ်ခု သင့်အထဲတွင် ထွက်ပေါ်ရန် မည်သည့်အရာက ဖြစ်စေသနည်း။ (ထိုအရာက သမ္မာတရားအပေါ် ၎င်းတို့၏ သဘောထားကြောင့် ဖြစ်သည်။) ၎င်းတို့အနေဖြင့် ဤစကားများကို သာမန်စကားများအဖြစ်၊ သီအိုရီတစ်ခု သို့မဟုတ် ဘာသာရေး ခံယူချက်တစ်ခုအဖြစ် လေးစားလျှင် သင်၏ ဒေါသက သိပ်ကြီးမားမည် မဟုတ်ပေ။ သို့ရာတွင် ၎င်းတို့ထဲ၌ ထွက်ပေါ်နေသည့် စက်ဆုပ်မှု၊ မုန်းတီးမှုနှင့် အထင်အမြင်သေးမှုတို့ကို သင် မြင်သည့်အခါ၊ ထိုအရာများက ဤသမ္မာတရားနှင့်ဆိုင်သော အဆိုကို ရှုတ်ချဝေဖန်သည့် စကားလုံးများ၊ သဘောထားများနှင့် စိတ်သဘောထားတို့ဖြင့် ထွက်လာသည်ကို သင် မြင်သည့်အခါ သင် ဒေါသထွက်ပေသည်။ ထိုသို့ဖြစ်သလော။ လူအချို့သည် ဘုရားသခင်ကို မယုံကြည်သော်လည်း အခြားလူတို့၏ ယုံကြည်ခြင်းကို လေးစားကြပြီး အခြားသူများက ပြောဆိုသည့် ယုံကြည်ခြင်းနှင့်ဆိုင်သော ကိစ္စရပ်များကို ဖြိုဖျက်ဖို့ မကြိုးစားကြပေ။ ၎င်းတို့အပေါ် မနှစ်သက်ခြင်း သို့မဟုတ် စက်ဆုပ်ခြင်းတစ်ခုမျှ သင် မရှိ။ ၎င်းတို့နှင့် သင် မိတ်ဆွေဖွဲ့နိုင်ပြီး ၎င်းတို့နှင့်အတူ အေးအေးချမ်းချမ်း အသက်ရှင်နိုင်ဆဲဖြစ်သည်။ သင်တို့သည် ရန်သူများ ဖြစ်လာကြလိမ့်မည် မဟုတ်။ အမှန်တွင် သင် ပလဲပနံသင့်၍ရနိုင်သည့် ဘာသာတရားမရှိသူအရေအတွက် အနည်းအကျဉ်းသာ ရှိ၏။ ၎င်းတို့အနေဖြင့် မှန်သော လမ်းခရီးကို လက်မခံသကဲ့သို့ ဘုရားအိမ်တော်သားများ ဖြစ်မလာနိုင်ကြသော်လည်း သင်သည် ၎င်းတို့နှင့် အဆင်ပြေကာ အဆက်အဆံများ ရှိနိုင်ဆဲဖြစ်သည်။ ၎င်းတို့တွင် အနည်းဆုံးအနေဖြင့် အသိတရားနှင့် အသိစိတ် ရှိကြသည်။ ၎င်းတို့သည် သင့်ကို ကျိတ်ကြံခြင်းမရှိသကဲ့သို့ နောက်ကျောကို ဓားနှင့် ထိုးလိမ့်မည်မဟုတ်သောကြောင့် ၎င်းတို့နှင့် သင် ပေါင်းဖော်နိုင်သည်။ သမ္မာတရားကို အမနာပပြောဖို့ ကြိုးစားသူများအပေါ်၊ သမ္မာတရားကို အလွန်အမင်း မနှစ်မြို့သူများအပေါ် သင်၏စိတ်နှလုံးထဲ၌ သင်ဒေါသထွက်သည်။ သင်သည် ၎င်းတို့နှင့် မိတ်ဆွေဖွဲ့နိုင်သလော။ (မဖွဲ့နိုင်ပါ။) ၎င်းတို့နှင့် မိတ်ဆွေ မဖွဲ့ခြင်းအပြင် ၎င်းတို့နှင့် ပတ်သက်၍ သင်သည် မည်သို့ သဘောရသေးသနည်း။ ၎င်းတို့အား သင်မည်သို့ဆက်ဆံမည်ကို သင့်အား ရွေးချယ်ခိုင်းပါက သင်သည် ၎င်းတို့အား မည်သို့ ဆက်ဆံမည်နည်း။ သင်က “လူကို ဘုရားသခင် ဖန်ဆင်းခဲ့သည်။ ယင်းမှာ အမှန်တရားဖြစ်သည်။ ယင်းမှာ သမ္မာတရားဖြစ်သည်။ ယင်းမှာ ကြီးမြတ်ပြီး မြင့်မြတ်လှပါတကား။ ဤအရာကို သင်သည် လက်မခံရုံသာမက ယင်းကို အမနာပပြောဖို့လည်း သင်ကြိုးစား၏။ သင်၌ အသိစိတ် တကယ်ကို မရှိပေ။ ဘုရားသခင်က ကျွန်ုပ်ကို တန်ခိုးအာဏာပေးပါက ကျွန်ုပ်သင့်ကို ကျိန်ဆဲပစ်မည်၊ ကျွန်ုပ်သင့်ကို ဖျက်ဆီးပစ်မည်၊ ကျွန်ုပ်သင့်ကို ပြာဖြစ်စေမည်” ဟု သင်ပြောလိမ့်မည်။ ယင်းမှာ သင်၏ ခံစားချက်လော။ (ဟုတ်ပါသည်။) ဤသည်မှာ တရားမျှတစိတ်ဖြစ်သည်။ သို့သော် ၎င်းတို့သည် နတ်ဆိုးများ ဖြစ်သည်ကို သင်တွေ့မြင်သည့်အခါ သင့်တင့်လျောက်ပတ်မည့် အရာမှာ ၎င်းတို့ကို လျစ်လျူရှုဖို့၊ ၎င်းတို့နှင့် ဝေးရာတွင်နေဖို့ ဖြစ်သည်။ ၎င်းတို့က သင့်ကို စကားပြောသည့်အခါတွင် စကားနည်း ရန်စဲနေခြင်းက အဆင်ပြေသည်။ ဤသည်မှာ အမြော်အမြင်ရှိသည့် လုပ်ရပ် ဖြစ်သည်။ သို့သော် စိတ်ထဲတွင် သင်သည် ထိုသို့သော လူတို့နှင့် မတူကွဲပြားသော လမ်းကြောင်းတစ်ခုပေါ်ရှိသည်ကို သိသည်။ ၎င်းတို့သည် မည်သည့်အခါတွင်မျှ ဘုရားသခင်ကို ယုံကြည်ခြင်း ရှိနိုင်ကြမည်မဟုတ်။ သမ္မာတရားကို ၎င်းတို့ လုံးဝ လက်ခံကြလိမ့်မည် မဟုတ်ပေ။ ဘုရားသခင်ကို ၎င်းတို့ ယုံကြည်လျှင်ပင် ဘုရားသခင်က ၎င်းတို့ကို အလိုရှိမည် မဟုတ်ပေ။ ၎င်းတို့က ဘုရားသခင်ကို ငြင်းပယ်ကာ အတိုက်အခံလုပ်ကြသည်။ ၎င်းတို့သည် သားရဲတိရစ္ဆာန်များ ဖြစ်ကြသည်၊ နတ်ဆိုးများဖြစ်ကြသည်၊ ငါတို့ကဲ့သို့ တစ်လမ်းတည်းကို ၎င်းတို့ မလိုက်လျှောက်ကြပေ။ ဘုရားသခင်၌ စစ်မှန်သည့် ယုံကြည်ခြင်းရှိသူတို့သည် နတ်ဆိုးများနှင့် ထိတွေ့ဆက်ဆံရန် လိုလားခြင်း မရှိကြပေ။ မည်သည့် နတ်ဆိုးကိုမျှ မမြင်သည့်အခါ ၎င်းတို့ အဆင်ပြေကြသော်လည်း မြင်သည့်အခါ ချက်ချင်း ထိုနတ်ဆိုးများကို အတိုက်အခံလုပ်ကြသည်။ မည်သည့် နတ်ဆိုးကိုမျှ မမြင်မှသာ ၎င်းတို့၏ စိတ်နှလုံးများက အေးချမ်းလိမ့်မည် ဖြစ်သည်။ အချို့သော လူတို့သည် ဘာသာတရားမရှိသည့် နတ်ဆိုးများထံ ဘုရားအိမ်တော် အရေးကိစ္စများအကြောင်းကို အမြဲ ပြောဆိုကြသည်။ ဤသည်တို့မှာ အမိုက်မဲဆုံးသော လူများဖြစ်သည်။ ၎င်းတို့သည် အတွင်းလူနှင့် အပြင်လူတို့ကြား မခွဲခြားတတ်ကြ၊ မည်သည့်အရာကိုမျှ လုံးဝ နားမလည်သည့် ယောင်တိယောင်ချာ မိုက်မဲသူများ ဖြစ်သည်။ ထိုသို့သော ရယ်ဖွယ်ရာများ လုပ်နိုင်စွမ်းရှိသည့်လူများကို ဘုရားသခင် ကယ်တင်နိုင်သလော။ လုံးဝ မကယ်တင်နိုင်ပေ။ နတ်ဆိုးများနှင့် အဆက်အဆံများ အမြဲရှိသည့်လူများသည် မယုံကြည်သူများ ဖြစ်သည်။ ၎င်းတို့သည် ဘုရားအိမ်တော်နှင့် မုချ မသက်ဆိုင်ကြသကဲ့သို့ အနှေးနှင့်အမြန်ဆိုသလို စာတန်ထံ ပြန်သွားကြရလိမ့်မည်။ လူအချို့သည် မည်သူက ညီအစ်ကိုနှင့် ညီအစ်မတစ်ဦးဖြစ်ပြီး မည်သူက ဘာသာတရားမရှိသူတစ်ဦး ဖြစ်သည်ကို ပိုင်းခြားသိမြင်နိုင်ခြင်း မရှိကြချေ။ ၎င်းတို့သည် နားဝေတိမ်တောင်အဖြစ်ဆုံးသော လူများဖြစ်သည်။ ၎င်းတို့က ဘုရားအိမ်တော်၏ အရေးကိစ္စများအကြောင်းကို မယုံကြည်သူများနှင့် နတ်ဆိုးများထံ ပြောပြကြသည်။ ဤသည်မှာ ဝက်များထံ ပုလဲများ ပစ်ပေးခြင်းနှင့် အလေးအမြတ်ထားအပ်သည့်အရာကို ခွေးများအား ပေးခြင်းကဲ့သို့ ဖြစ်သည်။ ထိုမယုံကြည်သူများနှင့် နတ်ဆိုးများသည် ဝက်များနှင့် ခွေးများကဲ့သို့ ဖြစ်ကြသည်။ ၎င်းတို့သည် ပြိတ္တာများထဲသို့ အတန်းအစားခွဲခြင်းခံရကြသည်။ သင်သည် ၎င်းတို့နှင့်အတူ ဘုရားအိမ်တော်၏ အရေးကိစ္စများ ဆွေးနွေးလျှင် မိုက်မဲသည့်ပုံ ပေါ်လိမ့်မည်။ ထိုအရာကို ၎င်းတို့ ကြားပြီးသည့်နောက်တွင် ဘုရားအိမ်တော်နှင့် သမ္မာတရားကို ပေါ့ပေါ့တန်တန် အသရေဖျက်ကြလိမ့်မည်။ ဤအရာကို သင် လုပ်ဆောင်လျှင် သင်သည် ဘုရားသခင်ကို တာဝန်မကျေ ဖြစ်လိမ့်မည်ဖြစ်ပြီး အကြွေးတစ်ခု တင်ရှိလိမ့်မည်။ ဘုရားအိမ်တော်၏ အရေးကိစ္စများကို မယုံကြည်သူများ၊ နတ်ဆိုးများနှင့်အတူ လုံးဝ မဆွေးနွေးရပေ။ လူတို့သည် သမ္မာတရားကို မနှစ်သက်သူ၊ သမ္မာတရားကို အလွန်အမင်း မနှစ်မြို့သူ၊ သို့မဟုတ် သမ္မာတရားကို အသရေဖျက်သူတို့နှင့် ထိတွေ့ဆက်ဆံရန် စိတ်အနှောင့်အယှက်ဖြစ်ကြသည်၊ အတိုက်အခံလုပ်ကာ လိုလားခြင်းမရှိကြပေ။ ထို့ကြောင့် ဘုရားသခင် မည်သို့ ခံစားရသည်ဟု သင် ထင်သနည်း။ ဘုရားသခင် ထုတ်ဖော်သည့်အတိုင်း ဘုရားသခင်၏ စိတ်သဘောထား၊ ဘုရားသခင်၏ အနှစ်သာရ၊ ဘုရားသခင်၏ အရာအားလုံးနှင့် ဖြစ်ခြင်း၊ ဘုရားသခင်၏ အသက်နှင့် အနှစ်သာရတို့သည် သမ္မာတရားများသာ ဖြစ်၏။ သမ္မာတရားကို အလွန်အမင်း မနှစ်မြို့သောလူတစ်ဦးသည် ဘုရားသခင်ကို ဆန့်ကျင်သည့် လူတစ်ဦးဖြစ်ပြီး ဘုရားသခင်၏ ရန်သူတစ်ဦးဖြစ်သည်မှာ သံသယဖြစ်ဖွယ်မရှိပေ။ ဤသည်မှာ ဘုရားသခင်နှင့် သဟဇာတမဖြစ်ခြင်း ကိစ္စရပ်ထက်ပိုသည်။ ဤကဲ့သို့သော လူတို့အတွက် ဘုရားသခင်၏ အမျက်သည် အလွန်ကြီးမား၏။

ယခုအခါတွင် သင်တို့အားလုံး၌ အခြေခံအုတ်မြစ်နှင့်ဆိုင်သည့်အရာ တစ်ခုခု ရှိကြပြီဖြစ်ပြီး ဘုရားသခင်၏ အိမ်တော်သားများအဖြစ် သင်တို့ကို ယူဆ၍ရနိုင်ပေသည်။ သင်သည် သမ္မာတရားကို ဝီရိယရှိရှိ လိုက်စားရမည်ဖြစ်ပြီး သင်၏ တာဝန်များကို ထမ်းဆောင်သည့် ဖြစ်စဉ်တွင် သင်၏ ကိုယ်ပိုင် စကားများနှင့် လုပ်ဆောင်ချက်များကို စဉ်ဆက်မပြတ် ဆန်းစစ်ရမည်၊ သင်၏ အခြေအနေ အမျိုးမျိုးကို ဆန်းစစ်ကာ သင်၏ စိတ်သဘောထားတွင် အပြောင်းအလဲအချို့ ရရှိရန် ကြိုးပမ်းရမည်။ ဤသည်မှာ တန်ဖိုးရှိသော အရာတစ်ခု ဖြစ်သည်။ ထို့နောက်တွင် သင်သည် ဘုရားသခင် ရှေ့မှောက်သို့ အမှန်တကယ် လာနိုင်လိမ့်မည်။ အနည်းဆုံးအနေဖြင့် သင့်ကို ဘုရားသခင် လက်ခံအောင် သင် လုပ်ရမည်။ ယောဘ၏ အဆင့်သို့ သင် မရောက်ရှိနိုင်ဘဲ သင့်ကို စစ်ဆေးဖို့ ဘုရားသခင်ကို စာတန်နှင့် ကိုယ်တိုင်ကိုယ်ကျ လောင်းကြေးထပ်စေမည့် အရည်အချင်းများ ကင်းမဲ့လျှင် အနည်းဆုံးအနေဖြင့် သင်၏ လုပ်ရပ်များနှင့် အပြုအမူတို့ဖြင့် ဘုရားသခင်၏ အလင်းတွင် သင် အသက်ရှင်နိုင်ပြီး သင့်ကို ဘုရားသခင် စောင့်ရှောက်ကာ ကွယ်ကာလိမ့်မည်ဖြစ်ကာ သူ၏ နောက်လိုက်များထဲမှ တစ်ဦးနှင့် သူ၏ အိမ်တော်သားတစ်ဦးအဖြစ် အသိအမှတ်ပြုလိမ့်မည်ဖြစ်သည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ဘုရားသခင်ကို သင် အသိအမှတ်ပြုပြီး ယုံကြည်ခဲ့ကတည်းက သင်သည် ဘုရားသခင်၏ လမ်းခရီးအား လိုက်လျှောက်ရမည့်ပုံကို စဉ်ဆက်မပြတ် ရှာဖွေနေခဲ့သောကြောင့် ဖြစ်သည်။ ဘုရားသခင်သည် သင်၏ အပြုအမူနှင့် စစ်မှန်ရိုးသားမှုတို့ကို ကျေနပ်သောကြောင့် သူသည် သင့်ကို လေ့ကျင့်မှု ခံယူရရှိရန်၊ ပြုပြင်ခံရရန်နှင့် သူ၏ ကယ်တင်ခြင်းကို လက်ခံရန် သူ၏ အိမ်တော်ထဲသို့ ဦးဆောင်လမ်းပြပြီးဖြစ်သည်။ ကြီးမားလိုက်သည့် ကောင်းချီးပါတကား။ ဘုရားသခင် သို့မဟုတ် သမ္မာတရားအကြောင်း ဘာမျှ မသိရှိခဲ့သည့် ဘုရားအိမ်တော် ပြင်ပရှိ လူတစ်ဦးအဖြစ် အစပြုရင်း သင်သည် ဘုရားသခင်၏ ပထမဆုံး စစ်ဆေးချက်ကို လက်ခံခဲ့ပြီး ထိုစစ်ဆေးချက်ကို အောင်ပြီးနောက်တွင် ဘုရားသခင်က သင့်ကို သူ၏ အိမ်တော်ထဲသို့ ကိုယ်တိုင်ကိုယ်ကျ ဦးဆောင်လမ်းပြခဲ့သည်၊ သူ့ရှေ့သို့ သင့်ကို ခေါ်ဆောင်ခဲ့သည်၊ တာဝန်ပေးစေခိုင်းချက်တစ်ခု သင့်ကို ပေးအပ်ခဲ့သည်၊ သင့်အနေဖြင့် ထမ်းဆောင်ရန် တာဝန်များ စီစဉ်ပေးခဲ့ပြီး ဘုရားသခင်၏ စီမံခန့်ခွဲမှု အစီအစဉ်အတွင်းတွင် လူသား တာဝန်အချို့ကို သင့်အား ထမ်းဆောင်ခွင့် ပေးခဲ့သည်။ အမှန်တွင် ထိုအရာသည် မထင်ပေါ်သော အလုပ်တစ်ခုခု ဖြစ်သော်လည်း နောက်ဆုံး၌ သင်သည် ဘုရားသခင်၏ ဂရုစိုက်ခြင်းနှင့် ကွယ်ကာမှုတို့ ရှိပြီး ဘုရားသခင်ထံမှ ကတိတစ်ခုကို သင် ရရှိပြီးဖြစ်သည်။ ဤကောင်းချီးမင်္ဂလာသည် လုံလုံလောက်လောက် ကြီးမားပေသည်။ နောင်ဘဝတွင် သရဖူဆောင်းပြီး ဆုချီးမြှင့်ခံရခြင်းတို့ကို ငါတို့ ဘေးဖယ်ထားပြီး ဤဘဝတွင် လူတို့ မွေ့လျော်ခံစားနိုင်သည့်အရာကိုသာ ငါတို့ ပြောမည်။ သင် ကြားသည့် သမ္မာတရား၊ သင် မွေ့လျော်ခံစားသည့် ဘုရားသခင်၏ ကျေးဇူးတော်၊ ကရုဏာတော်၊ ဂရုစိုက်ခြင်းနှင့် ကွယ်ကာမှု၊ ဘုရားသခင် သင့်ကို ပေးသည့် အမျိုးမျိုးသော ပဲ့ပြင်ဆုံးမမှုနှင့် ရိုက်နှက်မှု အမျိုးအစားများအပြင် လူကို ဘုရားသခင် ပေးသည့် ဤသမ္မာတရားအားလုံး ထောက်ပံ့မှုတို့သည်ပင်လျှင် ငါ့ကိုပြောလော့၊ သင် မည်မျှ ရရှိနေသနည်း။ အဆုံးတွင် ဤသမ္မာတရားများကို သိနားလည်ခြင်းအပြင် သင့်အနေဖြင့် ဘုရားသခင်ကို သိရှိသည့်လူတစ်ဦးအဖြစ်သို့ ပြောင်းလဲရန်၊ သမ္မာတရားကို သင်၏ အသက်အဖြစ် ပိုင်ဆိုင်ရန်နှင့် ဘုရားအိမ်တော်တွင် အသုံးဝင်ရန်အလို့ငှာ ဘုရားသခင်က သင့်ကို စာတန်၏ အုပ်စုမှ လုံးဝ ကယ်တင်လိမ့်မည် ဖြစ်သည်။ ဤကောင်းချီးမင်္ဂလာသည် ကြီးမားသည့် ကောင်းချီးမင်္ဂလာတစ်ခု မဟုတ်လော။ (ကြီးမားပါသည်။) ဤသည်မှာ ဘုရားသခင်၏ ကတိတစ်ခု ဖြစ်သည်။ ဘုရားသခင်က သင့်ကို သူ၏ အိမ်တော်ထဲသို့ ခေါ်ဆောင်သည့်နောက်တွင် “သင်သည် ကောင်းချီးခံစားရ၏။ အသင်းတော်ထဲသို့ ဝင်ရောက်ခြင်းအားဖြင့် သင်၌ ကယ်တင်ခံရမည့် မျှော်လင့်ချက်ရှိသည်”ဟု သင့်ကို သူ ပြောသည်။ မည်သည့်အရာ ဖြစ်နေသည်ကို သင် မသိခြင်း ဖြစ်နိုင်သော်လည်း အမှန်တွင် ဘုရားသခင်၏ ကတိကို သင့်အား ပေးထားနှင့်ပြီး ဖြစ်သည်။ တစ်ချိန်တည်းတွင် သင်၏ ဘဝက တဖြည်းဖြည်း ကြီးထွားရင့်ကျက်ကာ သင်သည် ဘုရားသခင်ကို ကျိုးနွံနာခံကာ ကိုးကွယ်သည့် လူတစ်ဦးဖြစ်လာရန်အလို့ငှာ ဘုရားသခင်သည် သမ္မာတရား ထောက်ပံ့ပေးခြင်း၊ သင့်ကို ပြုပြင်ခြင်း၊ သင့်ကို တာဝန်များပေးခြင်းနှင့် တာဝန်ပေးစေခိုင်းချက်တစ်ခု ပေးအပ်ခြင်းတည်းဟူသော ဤကတိတော်ကို ပြည့်စုံစေရန် ဤအရာများအားလုံးကို လုပ်ဆောင်နေခြင်း ဖြစ်သည်။ ယခုတွင် လူတို့သည် ဤကတိတော်ကို ရရှိပြီးပြီလော။ ထိုကတိတော် ဖြစ်ထွန်းခြင်းနှင့် ပြီးပြည့်စုံခြင်းရှိသည့် နေ့ရက်မတိုင်မီတွင် လုပ်ဆောင်စရာများစွာ ရှိသေး၏။ အမှန်တွင် သင်တို့ထဲမှ အချို့သည် ထိုကတိကို ရရှိနှင့်ပြီးဖြစ်ကာ အချို့မှာမူ စိတ်ဆုံးဖြတ်ချက် ရှိသော်လည်း မရရှိသေးပေ။ ထိုအရာက သင်တို့အနေဖြင့် ဤကတိတော်ကို ဖမ်းဆုပ်ရန် စိတ်ဆုံးဖြတ်ချက်ရှိပြီး ပြည့်စုံစေနိုင်ခြင်း ရှိမရှိဆိုသည့်အပေါ် မူတည်ပေသည်။ ဘုရားသခင် လုပ်ဆောင်သမျှတိုင်းကို သင့်တင့်လျောက်ပတ်သည့် အချိန်နှင့် သင့်တင့်လျောက်ပတ်သည့် အတိုင်းအတာဖြင့် လူတို့အား တစ်ဆင့်ပြီးတစ်ဆင့် ပေးထားသည်။ မည်သည့် အမှားမျှ လုံးဝ မရှိသောကြောင့် မိုက်မဲမည်၊ ညံ့ဖျင်းသော အစွမ်းအစရှိမည်၊ ငယ်ရွယ်မည်၊ သို့မဟုတ် ဘုရားသခင်ကို တိုတောင်းသည့်အချိန်တစ်ခုသာ ယုံကြည်မိမည်ကို သင် စိုးရိမ်ရန် မလိုအပ်ပေ။ ဤအပြင်ပန်း အကြောင်းပြချက်များအား သင်၏ အသက်ဝင်ရောက်မှုကို ထိခိုက်ခွင့်မပေးနှင့်။ ဘုရားသခင် မည်သည့်အရာကို ပြောသည်ဖြစ်စေ ပထမဆုံးအနေဖြင့် ထိုအရာက လူတို့အား ၎င်းတို့၏ တကယ့် ဝိညာဉ်ရင့်ကျက်မှုနှင့် အစွမ်းအစတို့ကို မှန်ကန်တိကျစွာ သိရှိကာ တိုင်းတာခွင့်ပေးပြီး ၎င်းတို့၏ ကိုယ်ပိုင် အတိုင်းအတာကို သိလာခွင့်ပေးသည်။ ဒုတိယအနေဖြင့် အပြုသဘောဆောင်သော သွင်ပြင်လက္ခဏာဖြင့်ဆိုလျှင် ထိုအရာက လူတို့အား သမ္မာတရားအပေါ် သာ၍ နက်ရှိုင်းသော သိနားလည်မှု ပေးပြီး ၎င်းတို့အား သမ္မာတရား စစ်မှန်မှုထဲသို့ ဝင်ရောက်ခွင့်ပေးကာ ၎င်းတို့၏ တာဝန်များကို ကောင်းမွန်စွာ ထမ်းဆောင်ခွင့် ပေးသည့်အပြင် ဘုရားသခင်၏ ရည်ရွယ်ချက်များကိုလည်း အထမြောက်အောင် ဆောင်ရွက်ခွင့်ပေးသည်။ ဤသည်တို့မှာ ဘုရားနှုတ်ကပတ်တော်များ၏ ရည်ရွယ်ချက်များ ဖြစ်သည်။ ဤအရာများကို စွမ်းဆောင်ရရှိရန်မှာ အမှန်တကယ် အလွန်ရိုးရှင်း၏။ သင့်အနေဖြင့် သမ္မာတရားကို ချစ်သော စိတ်နှလုံးတစ်ခု ရှိသရွေ့ အခက်အခဲမရှိပေ။ လူသားများအတွက် အကြီးမားဆုံးသော အခက်အခဲမှာ အဘယ်နည်း။ ထိုအရာမှာ သင်က သမ္မာတရားကို အလွန်အမင်း မနှစ်မြို့သကဲ့သို့ သမ္မာတရားကို လုံးဝ မချစ်ခြင်းဖြစ်သည်။ ဤသည်မှာ အကြီးမားဆုံး အခက်အခဲဖြစ်သည်။ သဘာဝနှင့်ဆိုင်သော ပြဿနာတစ်ခု ပါဝင်သည်။ သင်သည် အမှန်တကယ် နောင်တမရလျှင် ထိုအရာက ပြဿနာကို လက်ယပ်ခေါ်နိုင်သည်။ သမ္မာတရားကို သင် အလွန်အမင်း မနှစ်မြို့သကဲ့သို့အမြဲ အသရေဖျက်ကာ မထီမဲ့မြင်ပြုလျှင် ဤသဘာဝမျိုး သင်၌ ရှိလျှင် သင် အလွယ်တကူ ပြောင်းလဲလိမ့်မည် မဟုတ်။ သင် ပြောင်းလဲလျှင်ပင် ဘုရားသခင်၏ သဘောထား ပြောင်းလဲခြင်း ရှိမရှိဟူသည်ကို ကြည့်ရဦးမည် ဖြစ်သည်။ သင် လုပ်ဆောင်သည့်အရာက ဘုရားသခင်၏ သဘောထားကို ပြောင်းလဲစေနိုင်လျှင် သင်သည် ကယ်တင်ခံရမည့် မျှော်လင့်ချက်ရှိဆဲဖြစ်သည်။ ဘုရားသခင်၏ သဘောထားကို သင် မပြောင်းလဲနိုင်သကဲ့သို့ ဘုရားသခင်၏ စိတ်နှလုံးထဲတွင် သင်၏ အနှစ်သာရကို သူ အလွန်အမင်း မနှစ်မြို့သည်မှာ ကြာပြီဖြစ်လျှင် ကယ်တင်ခြင်းနှင့်ဆိုင်သည့် မျှော်လင့်ချက် သင်၌ မရှိပေ။ ထို့ကြောင့် သင်တို့သည် မိမိတို့ကိုယ်ကို ဆန်းစစ်ရမည်။ သင်သည် သမ္မာတရားကို အလွန်အမင်း မနှစ်မြို့သကဲ့သို့ သမ္မာတရားကို အတိုက်အခံ လုပ်သည့် အခြေအနေတစ်ခုတွင် ရှိလျှင် ဤသည်မှာ အလွန် အန္တရာယ်များပေသည်။ ထိုသို့သော အခြေအနေတစ်ခုကို သင် မကြာခဏ ဖြစ်စေလျှင်၊ ထိုသို့သော အခြေအနေတစ်ခုထဲသို့ မကြာခဏ ကျဆင်းလျှင် သို့မဟုတ် သင်သည် အခြေခံအားဖြင့် ဤလူစားမျိုးဖြစ်လျှင် ဤသည်မှာ သာ၍ပင် ပြဿနာရှိပေသည်။ သင်သည် သမ္မာတရားကို အလွန်အမင်း မနှစ်မြို့သည့် အခြေအနေတွင် ရံဖန်ရံခါရှိလျှင် ဦးစွာပထမ ထိုအရာမှာ သင်၏ သေးငယ်သော ဝိညာဉ်ရင့်ကျက်မှုကြောင့် ဖြစ်ကောင်းဖြစ်နိုင်သည်။ ဒုတိယအနေဖြင့် လူ၏ ဖောက်ပြန်ပျက်စီးသော စိတ်သဘောထားကိုယ်၌က ဤအခြေအနေကို မလွဲမသွေ ထွက်ပေါ်စေသည့် အနှစ်သာရမျိုး ပါရှိပေသည်။ သို့ရာတွင် ဤအခြေအနေက သင်၏ အနှစ်သာရကို ကိုယ်စားမပြုပေ။ တစ်ခါတစ်ရံ လျှပ်တစ်ပြက်ဖြစ်သော စိတ်ခံစားမှုတစ်ခုက သင့်ကို သမ္မာတရားအား အလွန်အမင်း မနှစ်မြို့စေသည့် အခြေအနေတစ်ခု ဖြစ်ပေါ်ကောင်း ဖြစ်ပေါ်စေနိုင်သည်။ ဤသည်မှာ ယာယီမျှသာ ဖြစ်သည်။ ယင်းမှာ သမ္မာတရားကို အလွန်အမင်း မနှစ်မြို့သည့် သင်၏ စိတ်သဘောထား အနှစ်သာရအားဖြင့် ဖြစ်ခြင်း မဟုတ်ပေ။ ထိုအရာက ယာယီအခြေအနေတစ်ခုဖြစ်လျှင် ပြောင်းပြန်ဖြစ်စေ၍ ရနိုင်သော်လည်း သင် မည်သို့ ပြောင်းပြန်ဖြစ်စေမည်နည်း။ သင်သည် ဤသွင်ပြင်လက္ခဏာဖြင့် သမ္မာတရားကို ရှာဖွေရန် ဘုရားသခင် ရှေ့သို့ ချက်ချင်း လာရမည်ဖြစ်ပြီး သမ္မာတရားကို အသိအမှတ်ပြုလာနိုင်ရမည်၊ သမ္မာတရားနှင့် ဘုရားသခင်ကို ကျိုးနွံနာခံလာနိုင်ရမည်ဖြစ်သည်။ ထိုအခါ ဤအခြေအနေ ပြေလည်သွားသည်။ ထိုအရာကို သင် မဖြေရှင်းဘဲ ဆက်ကာဆက်ကာ ဖြစ်ခွင့်ပေးလျှင် သင် အန္တရာယ်ရှိ၏။ ဥပမာအားဖြင့် လူအချို့က “မည်သို့ဆိုစေ၊ ကျွန်ုပ်သည် ညံ့ဖျင်းသော အစွမ်းအစရှိပြီး သမ္မာတရားကို နားမလည်နိုင်ပါ။ ထို့ကြောင့် ထိုအရာကို ကျွန်ုပ် လိုက်စားတော့မည် မဟုတ်သကဲ့သို့ ဘုရားသခင်ကိုလည်း ကျွန်ုပ် ကျိုးနွံနာခံရန် မလိုပါ။ အဘယ်သို့ဖြစ်ပြီး ဘုရားသခင်က ဤအစွမ်းအစကို ကျွန်ုပ်အား ပေးရက်နိုင်ခဲ့သနည်း။ ဘုရားသခင် မဖြောင့်မတ်ပါ”ဟု ပြောကြသည်။ သင်သည် ဘုရားသခင်၏ ဖြောင့်မတ်ခြင်းကို ငြင်းပယ်သည်။ ယင်းမှာ သမ္မာတရားကို အလွန်အမင်း မနှစ်မြို့ခြင်း မဟုတ်လော။ ထိုအရာမှာ သမ္မာတရားကို အလွန်အမင်း မနှစ်မြို့သည့် သဘောထားဖြစ်ပြီး သမ္မာတရားကို အလွန်အမင်း မနှစ်မြို့ခြင်းနှင့်ဆိုင်သည့် သရုပ်သကန်တစ်ခု ဖြစ်သည်။ ဤသရုပ်သကန် ဖြစ်ပွားခြင်းအတွက် ဆက်စပ်အကြောင်းအရာတစ်ခု ရှိသည်။ ထို့ကြောင့် ဤအခြေအနေ၏ ဆက်စပ်အကြောင်းအရာနှင့် ဖြစ်ကြောင်းရင်းမြစ်တို့ကို ဖြေရှင်းရန် လိုအပ်သည်။ ဖြစ်ကြောင်းရင်းမြစ်က ပြေလည်သွားသည်နှင့်တစ်ပြိုင်နက် သင်၏ အခြေအနေသည် ထိုအရာနှင့်အတူ ပျောက်ကွယ်သွားလိမ့်မည်။ အချို့သော အခြေအနေများသည် အအေးမိခြင်း သို့မဟုတ် အဆုပ်ရောင်ရောဂါအားဖြင့် ဖြစ်နိုင်သည့် ချောင်းဆိုးခြင်းကဲ့သို့သော ရောဂါလက္ခဏာတစ်ခုနှင့် တူသည်။ အအေးမိခြင်း သို့မဟုတ် အဆုတ်ရောင်ရောဂါကို သင် ကုသလျှင် ချောင်းဆိုးခြင်းလည်း သက်သာသွားလိမ့်မည်။ ဖြစ်ကြောင်းရင်းမြစ် ပြေလည်သွားသည့်အခါ ရောဂါလက္ခဏာများ ပျောက်ကွယ်သွားသည်။ သို့ရာတွင် သမ္မာတရားကို အလွန်အမင်း မနှစ်မြို့သည့် အခြေအနေအချို့သည် ရောဂါလက္ခဏာ မဟုတ်ဘဲ အကျိတ်တစ်ခု ဖြစ်သည်။ ဤရောဂါ၏ ဖြစ်ကြောင်းရင်းမြစ်က အတွင်းတွင်ရှိသည်။ အပြင်ပန်းကို ကြည့်ခြင်းအားဖြင့် ရောဂါလက္ခဏာတစ်ခုမျှ သင် တွေ့ကောင်းမတွေ့နိုင်သော်လည်း ရောဂါ ဖြစ်ပွားသည်နှင့် သေစေနိုင်ပေသည်။ ဤသည်မှာ အလွန်ဆိုးရွားသော ပြဿနာတစ်ခု ဖြစ်သည်။ ထိုသို့သော လူများသည် သမ္မာတရားကို လုံးဝ လက်ခံခြင်းမရှိ၊ အသိအမှတ်ပြုခြင်း မရှိ၊ သို့မဟုတ် ဘာသာတရားမရှိသူများကဲ့သို့ပင် သမ္မာတရားကို စဉ်ဆက်မပြတ် အသရေဖျက်ကြလေသည်။ စကားများက ၎င်းတို့၏ နှုတ်မှ မထွက်လျှင်ပင် ၎င်းတို့၏ စိတ်နှလုံးများထဲတွင် သမ္မာတရားကို ဆက်လက် အသရေဖျက်၊ ငြင်းပယ်ကာ ချေပနေကြသည်။ မည်သည့် သမ္မာတရားဖြစ်စေ၊ မိမိကိုယ်ကို သိရှိခြင်းဖြစ်စေ၊ မိမိ၏ ဖောက်ပြန်ပျက်စီးသော စိတ်သဘောထားကို အသိအမှတ်ပြုခြင်းဖြစ်စေ၊ သမ္မာတရားကို လက်ခံခြင်း၊ ဘုရားသခင်ကို ကျိုးနွံနာခံခြင်း၊ အမှုအရာများကို ဝတ်ကျေတမ်းကျေပုံစံဖြင့် မလုပ်ခြင်းဖြစ်စေ၊ ရိုးသားသော လူတစ်ဦးဖြစ်ခြင်းဖြစ်စေ၊ သမ္မာတရား၏ မည်သည့် သွင်ပြင်လက္ခဏာကိုမျှ ၎င်းတို့ လက်မခံ၊ ဝန်မခံ သို့မဟုတ် အာရုံမစိုက်ကြပေ။ သို့မဟုတ် သမ္မာတရား၏ သွင်ပြင်လက္ခဏာအားလုံးကို ချေပကာ အသရေပျက်အောင် ပြောဆိုကြလေသည်။ ဤသည်မှာ သမ္မာတရားကို အလွန်အမင်း မနှစ်မြို့ခြင်းနှင့်ဆိုင်သည့် စိတ်သဘောထား ဖြစ်သည်၊ ယင်းသည် အနှစ်သာရတစ်မျိုး ဖြစ်သည်။ ဤအနှစ်သာရက မည်သည့်အဆုံးသတ်မျိုးဆီသို့ ဦးတည်စေသနည်း။ ဘုရားသခင်၏ ပစ်ပစ်ခါခါငြင်းခြင်းနှင့် ဖယ်ရှားရှင်းလင်းခံရခြင်းဖြစ်ပြီး ထို့နောက်တွင် ပျက်စီးဆုံးရှုံးခြင်း ဖြစ်သည်။ အကျိုးဆက်များက အလွန်ဆိုးရွားပေသည်။

ဤအရာများနှင့် ပတ်သက်၍ ယနေ့၏ မိတ်သဟာယက သင်တို့ကို ကူညီခဲ့သလော။ (ကူညီခဲ့ပါသည်။ ကောင်းမွန်သည့် အစွမ်းအစနှင့် ညံ့ဖျင်းသည့် အစွမ်းအစက မည်သည့်အရာ ဖြစ်သည်ကို ကျွန်ုပ် သိသည်။ ကျွန်ုပ်၏ ကိုယ်ပိုင် အစွမ်းအစအပေါ် စစ်မှန်သည့် သိနားလည်မှုအချို့ ကျွန်ုပ်တွင်ရှိပြီး အမှုအရာများ ကျွန်ုပ်ထံ ဖြစ်ပျက်သည့်အခါ မိမိကိုယ်ကို မှန်ကန်တိကျစွာ အကဲဖြတ်နိုင်သည်။ ကျွန်ုပ်သည် မာနထောင်လွှားကာ မိမိကိုယ်ကို မှန်သည်ဟု ယူမှတ်မည် မဟုတ်ဘဲ ကျွန်ုပ်၏ တာဝန်ကို လက်တွေ့ကျသောပုံစံဖြင့် ထမ်းဆောင်ပါမည်။) သမ္မာတရား၏ မည်သည့် သွင်ပြင်လက္ခဏာကို ငါတို့ မိတ်သဟာယပြုသည်ဖြစ်စေ သင်တို့၏ အသက်ဝင်ရောက်မှုအတွက် အထောက်အကူ ဖြစ်လိမ့်မည်။ သင်တို့သည် ဤစကားများကို ခံယူပြီး သင်တို့၏ နေ့စဉ်ဘဝများတွင် ထည့်သွင်းနိုင်လျှင် ငါပြောခဲ့သည့်အရာသည် အချည်းနှီးဖြစ်လေပြီ။ သမ္မာတရား အနည်းငယ်ကို သင်တို့ သိနားလည်လာသည့် အချိန်တိုင်းတွင်၊ သင်တို့သည် အမှုအရာများကို လုပ်ဆောင်ရာ၌ သာ၍ တိကျမှန်ကန်လိမ့်မည်ဖြစ်ပြီး သင်တို့၏ လမ်းကြောင်း ပွင့်သည်မှာ အနည်းငယ် သာ၍ ကျယ်လာလိမ့်မည်။ သမ္မာတရားအနည်းငယ်ကို သင်တို့ သိရှိပြီး သင်၏ တကယ့် ဝိညာဉ်ရင့်ကျက်မှုနှင့် အစွမ်းအစအပေါ် ရှင်းလင်းသည့် သိနားလည်မှု မရှိလျှင် သင်သည် အမှုအရာများကို လုပ်ဆောင်ရာ၌ အမြဲ မမှန်မကန်ဖြစ်လိမ့်မည်၊ သင့်ကိုယ်သင် အမြဲ အထင်ကြီးလိမ့်မည့်ဖြစ်ပြီး သင့်ကိုယ်သင် အလွန် မြင့်မားစွာ ဆန်းစစ်နေမိလိမ့်မည်ဖြစ်ကာ အယူအဆများနှင့် စိတ်ကူးများကို အခြေခံ၍ အမှုအရာများကို သင် လုပ်ဆောင်မိလိမ့်မည် ဖြစ်သော်လည်း သင်သည် သမ္မာတရားကို အခြေခံ၍ ပြုမူနေခြင်းဖြစ်သည်ဟု စင်စစ်အားဖြင့် တွေးထင်နေသည်ကိုမူ သင်သိရှိလိမ့်မည် မဟုတ်ချေ။ သင်သည် ဤအယူအဆများနှင့် စိတ်ကူးများကို သမ္မာတရား စည်းမျဉ်းများအဖြစ် မှတ်ယူလိမ့်မည်။ သင် လုပ်ဆောင်သည့် အရာများတွင် သွေဖည်မှုက အလွန့်အလွန် ကြီးမားလိမ့်မည်။ ဤလူသား အယူအဆများ၊ စိတ်ကူးများ၊ အသိပညာနှင့် သင်ယူမှုတို့က လူတို့၏ စိတ်နှလုံးများတွင် စိုးမိုးထားသည့်အခါ သမ္မာတရားကို ၎င်းတို့ ရှာဖွေကြလိမ့်မည် မဟုတ်။ သမ္မာတရားက သင်၏ စိတ်နှလုံးတွင် ဒုတိယ၊ တတိယ သို့မဟုတ် နောက်ဆုံးသောအရာပင် ဖြစ်လာသည့်အခါ သင့်အပေါ် မည်သည့်အရာက အာဏာစွဲကိုင်ထားသနည်း။ သင်၏ ဆိုးယုတ်သော စိတ်သဘောထားနှင့် လူသား အယူအဆများ၊ အတွေးအခေါ်များ၊ အသိပညာနှင့် သင်ယူမှုများ ဖြစ်သည်။ ဤအရာများသည် သင့်အပေါ် အချုပ်အခြာအာဏာ ရှိသောကြောင့် သင့်အပေါ် ဘုရားသခင် ပြုသည့် အမှုသည် ထိရောက်လိမ့်မည် မဟုတ်။ ဘုရားနှုတ်ကပတ်တော်များနှင့် သမ္မာတရားက သင့်အတွင်းတွင် သင်၏ အသက်ဖြစ်မလာသေးလျှင် သင်သည် ကယ်တင်ခံရမည့်အဖြစ်မှ အလှမ်းဝေးနေဆဲ ဖြစ်သည်။ ကယ်တင်ခြင်း လမ်းကြောင်းပေါ်သို့ သင် မလှမ်းရသေးပေ။ ဘုရားသခင်၏ စိတ်နှလုံး သောကရောက်ခြင်းမရှိဟု သင် တွေးထင်သလော။ သင့်ကို ကယ်တင်ခြင်း လမ်းကြောင်းပေါ် ထားရှိရန် ဘုရားသခင်က သင့်ကို သနားကရုဏာ မည်မျှပြရမည်နည်း။ သင်သည် ရိုးရာယဉ်ကျေးမှု၊ အသိပညာနှင့် ဆိုးယုတ်သော အတွေးအခေါ်မှ လွတ်မြောက်နိုင်လျှင်၊ ဘုရားနှုတ်ကပတ်တော်များကို အခြေခံ၍ ဤအရာအားလုံးကို သမ္မာတရားနှင့် တိုင်းတာရန် သင်ယူနိုင်လျှင်၊ အမှုအရာများကို စောင့်ကြည့်ခြင်းအတွက် သမ္မာတရား စည်းမျဉ်းများကို စံနှုန်းများအဖြစ် သင် အသုံးပြုနိုင်ကာ သင်၏ တာဝန်များကို ကောင်းစွာ ထမ်းဆောင်နိုင်လျှင် သင်သည် သမ္မာတရား စစ်မှန်မှုရှိသည့် လူတစ်ဦး၊ အမှီအခိုကင်းစွာ အသက်ရှင်နိုင်စွမ်းရှိသည့် လူတစ်ဦး အမှန်တကယ် ဖြစ်လာလိမ့်မည်။ လက်ရှိအချိန်တွင် သင်သည် ဤအဆင့်တွင် မရှိပေ၊ သင့်မှာ လုပ်ဆောင်စရာများစွာ ရှိသေး၏။ သင့်ထံတွင် အသက်အနည်းငယ်သာ ရှိပြီး ဘုရားသခင်၏ သနားကရုဏာ၊ ချစ်ခြင်းမေတ္တာနှင့် စိတ်ရှည်ခြင်းတို့ဖြင့် အသက်ရှင်ရန် ရှိသေး၏။ ဤသည်မှာ သင်၏ ဝိညာဉ်ရင့်ကျက်မှု အလွန်သေးငယ်သည်ဟု ဆိုလိုပေသည်။ သင့်ကို အလုပ်တာဝန်တစ်ခု ပေးမည်ဆိုလျှင် အမှီအခိုကင်းစွာ ထိုအရာကို ပြီးစီးအောင် လုပ်နိုင်လိမ့်မည်လော။ အလုပ်ကို ကောင်းစွာ သင် လုပ်ဆောင်နိုင်မည်လော။ သင်သည် အမှုအရာများကို ကမောက်ကမ ဖြစ်စေလျှင် ဤသည်မှာ ဘုရားသခင်ကို အတိုက်အခံလုပ်ခြင်းနှင့် ဂုဏ်သရေညှိုးစေခြင်းဖြစ်သည်။ သင်၏ အလုပ်ကို တစ်ဝက်တစ်ပျက်လုပ်ပြီးနောက် အပျော်တစ်ခုခု သွားရှာလျှင် ယင်းက သင်သည် အနည်းငယ် မတည်ကြည်ကြောင်း ပြသည်မဟုတ်လော။ ထိုအရာက သင်သည် အားကိုး၍ရနိုင်သည့် အမှုဆောင်တစ်ဦး မဟုတ်ကြောင်းနှင့် သင်၏ အလုပ်ကို သင့်တင့်လျောက်ပတ်စွာ သင် မလုပ်ဆောင်ကြောင်း ပြပေသည်။ သင်၏တာဝန်ကို သင် လုပ်ဆောင်ရမည်ဆိုလျှင် သင့်ကို စောင့်ရှောက်ကာ ကြီးကြပ်မည့်လူများ သင် အမြဲ လိုအပ်လိမ့်မည်။ လူအချို့သည် မိမိတို့၏ အသက် ၃၀နှင့် ၄၀အရွယ်ခန့်တွင် ဤအကျင့်စရိုက် ရှိကြဆဲဖြစ်သည်။ ၎င်းတို့အတွက် အားလုံး ဇာတ်သိမ်းပြီဖြစ်သည်။ ၎င်းတို့၏ ဘဝများတွင် မည်သည့်အရာကိုမျှ ၎င်းတို့ ပြီးမြောက်ကြလိမ့်မည်မဟုတ်။ သင်သည် အသက် ၂၀ အရွယ်ခန့်တွင်ရှိပြီး ဘုရားသခင်ကို နှစ်နှစ် သို့မဟုတ် သုံးနှစ်သာ ယုံကြည်ရသေးလျှင် သေးငယ်သည့် ဝိညာဉ်ရင့်ကျက်မှုရှိသော လူတစ်ဦးဖြစ်ခြင်းအတွက် သင့်ကို ခွင့်လွှတ်၍ရသည်။ မတည်ကြည်ခြင်း၊ အားကိုးမရခြင်း၊ ဘုရားသခင်က အမြဲ စောင့်ရှောက်၊ ကာကွယ်၊ အသိပေး၊ တိုက်တွန်းပြီး လမ်းပြပေးရခြင်း၊ ဘုရားသခင်၏ ဤကျေးဇူးတော်များကို ပျော်မွေ့ခံစားရန် အစဉ်လိုအပ်ခြင်း၊ ဤကျေးဇူးတော်များအပေါ် မှီခိုခြင်းအားဖြင့် အသက်ရှင်ခြင်းနှင့် ဤအရာတစ်ခုမျှမရှိဘဲ မလုပ်ဆောင်နိုင်ခြင်း၊ ဤသည်မှာ ဝိညာဉ်ရင့်ကျက်မှုတွင် အလွန်သေးငယ်ခြင်း ဖြစ်သည်။ သင်တို့သည် ယခုအချိန်တွင် ဤအခြေအနေတွင် ရှိနေသည်။ အမှုအရာများကို သင်တို့အတွက် အပြည့်အဝ ရှင်းလင်းဖော်ပြခြင်းမရှိလျှင် သင်တို့သည် တစ်ခါတစ်ရံ အမှားတစ်ခု ပြုလုပ်မိလိမ့်မည်ဖြစ်ပြီး သင်တို့၏ အလုပ်တွင် ကမောက်ကမဖြစ်စေလိမ့်မည်။ သေးငယ်သည့်အရာ တစ်ခုတလေကိုမျှ သင်တို့ကို ရှင်းပြထားခြင်းမရှိလျှင် သင်တို့ လမ်းလွဲသွားလိမ့်မည်၊ ယင်းက အခြားသူတို့အတွက် အမြဲ စိုးရိမ်စရာတစ်ခု ဖြစ်သည်။ အပြင်ပန်းတွင် သင်တို့အားလုံး အရွယ်ရောက်သူများ ဖြစ်ကြသော်လည်း အမှန်တွင် သင်တို့၏ စိတ်ဝိညာဉ်များ၌ အသက် များစွာ မရှိပေ။ သင်၏ တာဝန်များကို ထမ်းဆောင်ရန် အလိုဆန္ဒနှင့် ရိုးသားစစ်မှန်မှုတို့ သင် ရှိကာ စစ်မှန်သည့် ယုံကြည်ခြင်းတစ်ခုခု ရှိသော်လည်း သမ္မာတရားအကြောင်း သင် နားလည်သည်မှာ အလွန် နည်းပါး၏။ သင်၏ တာဝန်ကို လုပ်ဆောင်ရာတွင် သင်သည် ရှေ့ဆက်ရန် ဘုရားသခင်၏ ကျေးဇူးတော်၊ ကောင်းချီးမင်္ဂလာများ၊ လမ်းပြမှုနှင့် သတိပေးချက်များအပေါ် လုံးဝ မှီခိုအားထားပြုနေသည်။ တစ်ခုခု လျော့နည်းသည်နှင့် မှန်မည်မဟုတ်တော့ပေ။ ထို့ကြောင့် ဘုရားသခင်၏ ဖြောင့်မတ်သော စိတ်သဘောထား၏ မည်သည့် သွင်ပြင်လက္ခဏာသည် သင်တို့တွင် ထင်ရှားသနည်း။ သူ၏ အလျှံပယ်သော သနားကရုဏာဖြစ်ပြီး ဤသည်မှာ ဘုရားသခင်၏ အမှုတော် စည်းမျဉ်းဖြစ်သည်မှာ အမှန်ဖြစ်၏။ သင်တို့သည် အဘယ်ကြောင့် ဘုရားသခင်၏ စမ်းသပ်မှုများနှင့် စစ်ဆေးခြင်းတို့ကို မွေ့လျော်ခံစားခြင်း မရှိကြသေးသနည်း။ ထိုအရာမှာ အဘယ့်ကြောင့်ဆိုသော် ထိုသို့သော ဝိညာဉ်ရင့်ကျက်မှုကို သင်တို့ မပိုင်ဆိုင်သောကြောင့် ဖြစ်သည်။ သင်တို့သည် ဝိညာဉ်ရင့်ကျက်မှုတွင် အလွန် သေးငယ်သည်၊ အလွန်နည်းပါးသော သမ္မာတရားကို သင်တို့ နားလည်ကြသည်။ မည်သည့်အရာ၏ အခရာကိုမျှ သင်တို့ ထိုးထွင်းမသိမြင်နိုင်။ အခက်အခဲများကြုံရသည့်အခါ သင်တို့ မရှင်းမလင်းဖြစ်သည်။ မည်သည့်နေရာတွင် အစပြုရမည်ကို သင်တို့ မသိ။ လူတို့အား သင်တို့ အမြဲ စိုးရိမ်အောင်လုပ်ပြီး မည်သည့်တာဝန်ကို သင်တို့ ထမ်းဆောင်ရသည်ဖြစ်စေ အခြားသူများဘက်မှ အလွန်များသော အားထုတ်မှု လိုအပ်လျက် ထိုတာဝန်ကို တစ်ဆင့်ပြီးတစ်ဆင့် လုပ်ဆောင်ရန် အခြားသူများက သင်တို့ကို သွန်သင်ပေးဖို့လိုအပ်လေသည်။ သင်တို့အတွက် အရာရာကို ရှင်းလင်းဖော်ပြရမည်ဖြစ်ပြီး တစ်ကြိမ်ထက်ပို၍ ထပ်ပြောရမည်ဖြစ်သည်။ သို့မဟုတ်လျှင် အဆင်ပြေမည်မဟုတ်။ သာမန်အမှုအရာများကို နှစ်ကြိမ် သုံးကြိမ် ပြောရမည်ဖြစ်သော်လည်း အတန်ငယ်ကြာပြီးနောက် သင် မေ့လျော့သွားကာ နောက်ထပ် အကြိမ်အတော်များများ ထပ်ပြောရမည်ဖြစ်သည်။ ဤသည်မှာ မည်သည့်လူစားမျိုး ဖြစ်သနည်း။ ဤသည်မှာ မိမိ လုပ်ဆောင်သည့်အရာကို နှလုံးမသွင်း၊ အားမထုတ်သကဲ့သို့ အလုပ်လုပ်ပေးရန် အရည်အချင်းမပြည့်မီသည့် နားဝေတိမ်တောင်ဖြစ်သော လူတစ်ဦး ဖြစ်သည်။ ထိုသို့သော လူများသည် သမ္မာတရားကို နားလည်နိုင်သလော။ ၎င်းတို့၏ အစွမ်းအစက အလွန်ညံ့ဖျင်းကာ သမ္မာတရားအဆင့်သို့ ၎င်းတို့ မတိုးတက်နိုင်သောကြောင့် ၎င်းတို့အတွက် သမ္မာတရားကို နားလည်ရန် မုချ မလွယ်ကူပေ။ လူအချို့သည် ဝိညာဉ်ရင့်ကျက်မှုတွင် သေးငယ်သော်လည်း တစ်စုံတစ်ရာကို တစ်ကြိမ်၊ နှစ်ကြိမ် သို့မဟုတ် သုံးကြိမ် ဖြတ်သန်းရပြီးနောက် သင်ယူနိုင်ကြသည်။ ၎င်းတို့အနေဖြင့် သမ္မာတရားနှင့်ပတ်သက်သည့် မိတ်သဟာယကို ကြားပြီးနောက်တွင် သမ္မာတရားကို သဘောပေါက်နားလည်ကာ သိမြင်နိုင်ပြီး သဘောပေါက်နိုင်လျှင် ၎င်းတို့သည် အစွမ်းအစရှိသော လူများဖြစ်သည်။ အစွမ်းအစရှိခြင်းက ကြီးမားသည့် ပြဿနာမဟုတ်ဘဲ သေးငယ်သည့် ဝိညာဉ်ရင့်ကျက်မှုရှိခြင်းက ကြီးမားသည့် ပြဿနာဖြစ်သည်။ ဤအရာသည် ထိုသို့သော လူတို့၏ အတွေ့ကြုံ အတိမ်အနက်နှင့်သာ ဆက်စပ်ပြီး ၎င်းတို့၏ သမ္မာတရား သိနားလည်ခြင်း အတိမ်အနက်နှင့်လည်း တိုက်ရိုက် ဆက်စပ်လေသည်။ သာ၍ များသော အတွေ့အကြုံနှင့် သာ၍ နက်ရှိုင်းသော သမ္မာတရား သိနားလည်မှုရှိပြီးနောက်တွင် ၎င်းတို့၏ ဝိညာဉ်ရင့်ကျက်မှုက အလိုအလျောက် ကြီးထွားလိမ့်မည်။

၂၀၁၉ ခုနှစ်၊ မတ်လ ၂ ရက်


ဘုရားနှုတ်ကပတ်တော်ကို တန်ဖိုးထားခြင်းသည် ဘုရားသခင်အပေါ် ယုံကြည်ခြင်းတွင် အခြေခံအုတ်မြစ်ဖြစ်သည်

“ဘုရားနှုတ်ကပတ်တော်များကို လိုက်လျှောက်ပါက သင် လမ်းမပျောက်နိုင်ပေ” ဟူသည့် ဘုရားနှုတ်ကပတ်တော် ဓမ္မတေးတစ်ပုဒ်ကို ဦးစွာ နားထောင်ကြမည်။

၁  သင်တို့သည် အမှီအခိုကင်းကင်းဖြင့် စားသောက်နိုင်ပြီး၊ ဘုရားသခင်၏ မျက်မှောက်တော်အလင်းထဲ၌ အမြဲရှင်သန်ဖို့နှင့် သင်၏ အသက်တာတွင် ဘုရားသခင်၏နှုတ်ကပတ်တော်များကို မည်သည့်အခါမျှ မသွေဖည်ဖို့ကို ဘုရားသခင် မျှော်လင့်သည်။ သို့မှသာလျှင် သင်သည် ဘုရားသခင်၏ နှုတ်ကပတ်တော်များဖြင့် ပြည့်ဝနိုင်မည်။ သင့်စကားလုံးတိုင်းနှင့် လုပ်ဆောင်ချက်တိုင်းတွင်၊ ဘုရားသခင်၏ နှုတ်ကပတ်တော်များက သင် ရှေ့ဆက်ဖို့ ဧကန်မုချ လမ်းပြပေလိမ့်မည်။ ဤအတိုင်းအတာအထိ ဘုရားသခင်ကို စစ်မှန်စွာ တိုးဝင်ချဉ်းကပ်ပြီး ဘုရားသခင်နှင့် အမြဲမပြတ် မိတ်သဟာယပြုပါက သင်လုပ်သမျှမှာ စိတ်ရှုပ်ထွေးခြင်း သို့မဟုတ် မည်သည့်အရာကို လုပ်ဆောင်ရမှန်းမသိခြင်းတို့ကို ခံစားရစ်စေခြင်းတို့ဖြင့် အဆုံးသတ်မည် မဟုတ်ပေ။ သင်သည် ဘုရားသခင်၏ မျက်မှောက်တော်တွင် ဧကန်မုချ နေနိုင်စွမ်းရှိမည်ဖြစ်ပြီး ဘုရားသခင်၏ နှုတ်ကပတ်တော်များအတိုင်း အမြဲတမ်း ပြုမူဆောင်ရွက်နိုင်လိမ့်မည် ဖြစ်သည်။

၂  သင်ကြုံတွေ့ရသည့် လူတိုင်း၊ ဖြစ်ရပ်တိုင်းနှင့် အမှုအရာတိုင်းတို့တွင် သင်လုပ်သမျှ၌ ဘုရားသခင်၏ နှုတ်ကပတ်တော်သည် ဘုရားသခင်၏ ရည်ရွယ်ချက်များနှင့်အညီ ဆောင်ရွက်ပြီး သူ၏နှုတ်ကပတ်တော်ကို လိုက်လျှောက်ရန် သင့်ကို လမ်းပြလျက် သင့်ထံသို့ အချိန်မရွေး ပေါ်လာလိမ့်မည်။ သင်၏ လုပ်ရပ်တစ်ခုချင်းစီတွင် ဘုရားနှုတ်ကပတ်တော်များသည် သင့်ကို ရှေ့လျှောက် ဦးဆောင်လိမ့်မည် သင်သည် မည်သည့်အခါမျှ လမ်းလွဲမည်မဟုတ်ပေ၊ ထို့ပြင် သင်သည် ပို၍ပင် များပြားပြီး ပို၍ သစ်လွင်သော ဉာဏ်အလင်းပေးခြင်းများဖြင့် အလင်းသစ်ထဲ၌ အသက်ရှင် နေထိုင်နိုင်လိမ့်မည်။ လုပ်ဆောင်ဖို့အရာအား စဉ်းစားချင့်ချိန်ရန် လူသား၏ အယူအဆများကို သင်အသုံးပြု၍မရပေ။ ဘုရားနှုတ်ကပတ်တော်များ၏ လမ်းပြမှုကို သင် နာခံသင့်သည်၊ ရှင်းလင်းသည့် နှလုံးသား ရှိသင့်သည်၊ ဘုရားသခင်၏ရှေ့မှောက်တွင် ဆိတ်ငြိမ်သင့်သည်၊ ပြီးလျှင် ဆင်ခြင်တွေးတောခြင်းကို ပို၍ပြုသင့်သည်။ သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။

၃  ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။ သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်။ စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။ ဘုရားသခင်နှင့် တက်ကြွစွာ ပူးပေါင်းပြီး၊ သင့်အတွင်းမှ အနှောင့်အယှက်များကို ဖယ်ရှားလော့။

—ဘုရားသခင်၏ မိတ်သဟာယဖွဲ့ခြင်း  

သင်သည် “ဘုရားသခင်၏ နှုတ်ကပတ်တော်များနောက် လိုက်ပါက၊ သင် လမ်းမပျောက်နိုင်ပေ” ဟူသည့် ဓမ္မတေးသီချင်းကို ယခုတင်ဖွင့်ပြီးဖြစ်သည်။ ဤဓမ္မတေးသီချင်းကို နားထောင်ပြီးနောက်တွင် သိနားလည်မှု တစ်ခုခု သို့မဟုတ် လက်တွေ့လုပ်ဆောင်မှု လမ်းကြောင်းများ သင်တို့ ရရှိခဲ့သလော။ မည်သည့် စကားများမှ ဉာဏ်ကွန့်မြူးမှုနှင့် အလင်း သင် ရရှိခဲ့သနည်း။ “ဘုရားသခင်၏ နှုတ်ကပတ်တော်များနောက် လိုက်ပါက၊ သင် လမ်းမပျောက်နိုင်ပေ” ဟူသည့် ဤစကားများ မှန်ကန်သလော။ သမ္မာတရား ဖြစ်သလော။ (သမ္မာတရားဖြစ်ပါသည်။) ဤဓမ္မတေးသီချင်းမှ မည်သည့် စာကြောင်းသည် တကယ့်ဘဝတွင် သင်၏ အတွေ့အကြုံအတွက် အထူးသဖြင့် အထောက်အကူဖြစ်သည်ဟု သင် တွေ့ရှိရပါသနည်း။ “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။” ဟူသည့် စာကြောင်းမှ စတင်ဖတ်ရှုလော့။ (“သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။ ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။ သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်။ စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။ ဘုရားသခင်နှင့် တက်ကြွစွာ ပူးပေါင်းပြီး၊ သင့်အတွင်းမှ အနှောင့်အယှက်များကို ဖယ်ရှားလော့။”) ဤထုတ်နုတ်ချက်မှ မည်သည့် စာကြောင်းများသည် လက်တွေ့လုပ်ဆောင်မှု လမ်းကြောင်းတစ်ခု ပေးသနည်း။ ယင်းတို့ထဲမှ မည်သည့်အရာသည် တကယ့်ဘဝထဲက အခြေအနေများကို ကိုင်တွယ်ဖြေရှင်းခြင်းအတွက် လူတို့ကို ဘုရားသခင် သိရှိစေသည့် လက်တွေ့လုပ်ဆောင်မှု စည်းမျဉ်းများ ဖြစ်သနည်း။ ယင်းတို့ကို သင် ရှာတွေ့နိုင်သလော။ လူတို့ ဖတ်သည့် သတင်းစာများ၊ မဂ္ဂဇင်းများနှင့် အမျိုးမျိုးသော စာအုပ်များအားလုံးသည် မှတ်သားထိုက်သည်ဟု ယူဆရသည့် အစိတ်အပိုင်းများ ရှိကြ၏။ ဤသည်တို့မှာ မည်သည့် အစိတ်အပိုင်းများ ဖြစ်သနည်း။ လူတို့ ဂရုစိုက်သည့် အစိတ်အပိုင်းများ၊ အရေးအကြီးဆုံးဖြစ်သည်ဟု လူတို့ တွေးထင်သည့် အစိတ်အပိုင်းများနှင့် လူတို့က မိမိတို့၏ နေ့စဉ် ဘဝများတွင် သိရှိရန်လိုအပ်သည့် အရေးကြီးသော သတင်းအချက်အလက်များကို ပေးသည့် အစိတ်အပိုင်းများ ဖြစ်သည်။ သို့ဆိုလျှင် ဤဘုရားနှုတ်ကပတ်တော် စာပိုဒ်၏ မည်သည့် အစိတ်အပိုင်းများသည် မှတ်သားထိုက်ပါသနည်း။ မည်သည့် အစိတ်အပိုင်းများက လူတို့အတွက် ဘုရားသခင် ရှိထားသည့် တောင်းဆိုချက်များကို စီစဉ်တင်ပြပါသနည်း။ မည်သည့်အရာက လူတို့၏ နေ့စဉ်ဘဝများတွင် အခြေအနေများ ၎င်းတို့ ကြုံရသည့်အခါ လက်တွေ့လုပ်ဆောင်ပြီး လိုက်နာရန် လူတို့အတွက် ဘုရားသခင် ပြဋ္ဌာန်းသည့် စည်းမျဉ်းများ ပါရှိပါသနည်း။ ဤသည်တို့မှာ မည်သည့်အရာများဖြစ်သည်ကို သင် သိမြင်နိုင်ပါသလော။ (ကောင်းစွာ မသိမြင်ပါ။) ထိုအရာကို ထပ်မံ ဖတ်ရှုလော့။ (“သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။ ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။ သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်။ စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။ ဘုရားသခင်နှင့် တက်ကြွစွာ ပူးပေါင်းပြီး၊ သင့်အတွင်းမှ အနှောင့်အယှက်များကို ဖယ်ရှားလော့။”) ဤစာပိုဒ်ထဲက စာကြောင်းတစ်ကြောင်းစီ၏ အဓိပ္ပာယ်ကို သင်တို့ နားလည်ပါသလော။ (နားလည်ပါသည်။) ဤစာပိုဒ်ကို နားလည်ရလွယ်သည့် ရိုးရှင်းသော စကားလုံးများဖြင့် ရေးသားထား၏။ စိတ်ကူးယဉ်သက်သက် မဟုတ်ပေ။ ဤစကားလုံးများ၏ တိုက်ရိုက် အဓိပ္ပာယ်ကို နားလည်ရန် လွယ်ကူသည်။ ထို့ကြောင့် ထိုစကားလုံးများတွင် ပါရှိသည့် စည်းမျဉ်းမှာ အဘယ်နည်း။ ဤစကားလုံးများကို ဖတ်နေချိန်တွင် သင်တို့ ရှာတွေ့နိုင်သလော။ စည်းမျဉ်းဟူသည်မှာ အဘယ်နည်း။ သာ၍ ကျယ်ပြန့်စွာ ပြောဆိုရလျှင် ဘုရားနှုတ်ကပတ်တော်များနှင့် သမ္မာတရားများသည် စည်းမျဉ်းများ ဖြစ်၏။ သို့ရာတွင် ဤသို့ ပြောဆိုရသည်မှာ အတော်လေး အနှစ်မဲ့ပြီး အနည်းငယ် စိတ်ကူးယဉ်သက်သက်ဖြစ်သည်ဟုပင် ထင်ရပေသည်။ သာ၍ တိကျစွာပြောရလျှင် စည်းမျဉ်းတစ်ခုမှာ အမှုအရာများကို လုပ်ဆောင်နေချိန်တွင် လူတစ်ဦး ရှိသင့်သည့် လက်တွေ့လုပ်ဆောင်မှု လမ်းကြောင်းနှင့် စံဖြစ်သည်။ ဤသည်မှာ စည်းမျဉ်းတစ်ခုဟု ငါတို့ ခေါ်သည့်အရာ ဖြစ်သည်။ သို့ဆိုလျှင် ဤစာပိုဒ်တွင် မည်သည့်အရာက စည်းမျဉ်းဖြစ်ပါသနည်း။ တိတိကျကျ ဆိုရလျှင် ဤစာပိုဒ်၌ လက်တွေ့လုပ်ဆောင်မှု လမ်းကြောင်းတစ်ခု ရှိ၏။ အမှုအရာများ ၎င်းတို့ထံ ဖြစ်ပျက်သည့်အခါ မည်သို့ လက်တွေ့လုပ်ဆောင်ပြီး မည်သို့ ပြုမူရမည်ဆိုသည်ကို ဘုရားသခင်က လူတို့အား ပြောပြီးသား ဖြစ်သည်။ ဤစာပိုဒ်ကို တစ်ဖန် ဖတ်ပြီး စကားလုံးများကို သေချာစွာ နားထောင်လော့။ (“သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။ ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။ သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်။ စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။ ဘုရားသခင်နှင့် တက်ကြွစွာ ပူးပေါင်းပြီး၊ သင့်အတွင်းမှ အနှောင့်အယှက်များကို ဖယ်ရှားလော့။”) သင်တို့အားလုံးသည် ဤစာပိုဒ်ကို သုံးကြိမ် ဖတ်ရှုကြပြီး ဖြစ်သည်။ ထိုအရာက သင်တို့အပေါ် စွဲမှတ်မှုတစ်ခုခု ဖြစ်စေပြီလော။ သုံးကြိမ်ဖတ်ပြီးနောက်တွင် သင်တို့ ပုံမှန်လုပ်လေ့ရှိသည့်အတိုင်း သေချာအာရုံစိုက်ခြင်းမရှိဘဲ ဤသီချင်းကို နားထောင်နေခဲ့သည့်အချိန်ထက် မတူကွဲပြားသည့် တစ်စုံတစ်ရာကို သင်တို့ ခံစားရသလော။ (ခံစားရပါသည်။) ဤစာပိုဒ်တွင် မည်သည့် လက်တွေ့လုပ်ဆောင်မှု စည်းမျဉ်းများကို သင်တို့ ရှာတွေ့ပြီး သဘောပေါက်သနည်း။ သမ္မာတရား၏ မည်သည့် သွင်ပြင်လက္ခဏာကို ဤနေရာတွင် တင်ပြထားသနည်း။ သမ္မာတရား၏ ဤသွင်ပြင်လက္ခဏာသည် လက်တွေ့လုပ်ဆောင်မှု စည်းမျဉ်းတစ်ခုနှင့် ဆက်နွှယ်သော်လည်း ဤနေရာတွင် မည်သည့်အရာသည် စည်းမျဉ်း အတိအကျ ဖြစ်သနည်း။ ထိုစည်းမျဉ်းက မည်သည့်လက်တွေ့ကျသော ပြဿနာမျိုးနှင့် ဆက်စပ်သနည်း။ ပထမစာကြောင်းက လက်တွေ့ကျသော ပြဿနာတစ်ခုနှင့် ဆက်စပ်နေသည်။ ထိုစာကြောင်းက သင်တို့ နားမလည်သည့် အရာများအကြောင်း ပြောဆိုသည်။ သင်တို့ နားမလည်သည့် ဤအရာများတွင် သမ္မာတရား၊ သင်၏ လက်တွေ့လုပ်ဆောင်မှု၊ စိတ်သဘောထားဆိုင်ရာ ပြောင်းလဲမှုနှင့်ဆိုင်သည့် ကိစ္စရပ်များ၊ သင်၏ အလုပ်နယ်ပယ်နှင့် သင်၏ တာဝန်ကို ထမ်းဆောင်နေစဉ် သင် ကြုံတွေ့ရသည့် ကိုယ်ရေးကိုယ်တာ အခြေအနေများနှင့် ဆက်နွှယ်သည့် ပြဿနာများအပြင် လူတို့၏ အနှစ်သာရကို မည်သို့ ပိုင်းခြားသိမြင်ရမည်နှင့်ဆိုင်သည့် ကိစ္စရပ်များ စသည်တို့ ပါဝင်သည်။ ထိုသို့သောအရာများသည် ဧကန်အမှန် သင့်အနီးအနားတွင် ဖြစ်ပွားနေပြီး ထိုအရာများကို သင် မြင်ကာ ကြားပြီးဖြစ်သည်။ သို့ရာတွင် ဤကိစ္စရပ်များ၏ အနှစ်သာရ၊ သို့မဟုတ် ယင်းတို့နှင့် ပတ်သက်သည့် သမ္မာတရားများကို သင်နားမလည်သကဲ့သို့ ပါဝင်သည့် လက်တွေ့လုပ်ဆောင်မှု လမ်းကြောင်းနှင့် စည်းမျဉ်းများကို သာ၍ပင် မသိပေ။ ပင်ကိုအားဖြင့် သင်တို့သည် ဤကိစ္စရပ်တွင် ဘုရားသခင်၏ ရည်ရွယ်ချက်များနှင့် ထိုသို့သော အခြားအရာများကိုလည်း မသိချေ။ လူတစ်ဦးသည် ဤအရာများကို နားမလည်၊ မသိ သို့မဟုတ် မရိပ်စားမိပါက ထိုအရာများသည် ၎င်းတို့၏ အကြီးမားဆုံးသော အခက်အခဲများ ဖြစ်လာပြီး ဘုရားနှုတ်ကပတ်တော်များအပေါ် အခြေခံ၍ ဖြေရှင်းသင့်ပေသည်။ “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလော့။” အပြင်လောကတွင်ရော ဘုရားအိမ်တော်တွင်ပါ သင်နားမလည်သည့် အမှုအရာများစွာ ရှိလေသည်။ ဤအရာများကို သင် နားမလည်သည့်အတွက် မည်သည့်အရာကို သင် လုပ်ဆောင်သင့်သနည်း။ ပထမဦးစွာ သမ္မာတရားကို သင်ရှာဖွေရမည်ဖြစ်ပြီး ဘုရားနှုတ်ကပတ်တော်တွင် မည်သည့်အရာ ဆိုထားပြီး မည်သည့် သမ္မာတရား စည်းမျဉ်းများ ရှာတွေ့နိုင်သည်ဆိုသည်ကို ကြည့်ရမည်။ သင်သည် ဘုရားနှုတ်ကပတ်တော်များကို အကြိမ်အတော်များများ ဖတ်ရှုရင်း သေချာစွာ ဆင်ခြင်ရမည်။ ပထမဦးစွာ သမ္မာတရား၏ လက်တွေ့ကျမှုကို ရှာဖွေပြီးနောက် သင့်အပေါ် ဘုရားသခင် မည်သည့်အရာ တောင်းဆိုသည်ကို နားလည်လော့။ ဆက်လက်၍ သမ္မာတရားကို လက်တွေ့လုပ်ဆောင်ခြင်းအတွက် စည်းမျဉ်းများကို သတ်မှတ်လော့။ ထိုသို့ဖြင့် သမ္မာတရားကို နားလည်ရန် သင့်အတွက် လွယ်ကူလိမ့်မည်။ ဤသည်မှာ သမ္မာတရားကို ရှာဖွေရန်အလို့ငှာ ဘုရားနှုတ်ကပတ်တော်ကို ဖတ်ရှုခြင်း လုပ်ငန်းစဉ် ဖြစ်သည်။ ငါ ပြောပြီးသည့်အရာကို သင်တို့ နားလည်နိုင်သလော။ (နားလည်နိုင်ပါသည်။) ဘုရားသခင်သည် သင့်အနီးအနားရှိ သင်၏ ပတ်ဝန်းကျင်နှင့် လူများ၊ အဖြစ်အပျက်များနှင့် အမှုအရာများကို စီစဉ်ပြီး ဖြစ်သည်။ ထို့ကြောင့် ဤအရာအပေါ် ဘုရားသခင်၏ သဘောထားမှာ အဘယ်နည်း။ ဘုရားနှုတ်ကပတ်တော်တွင် သင်တွေ့မြင်နိုင်၏။ ဖြေရှင်းချက်များအတွက် စိတ်မရှည်မဖြစ်ရန်၊ အမှုအရာများကို သတ်မှတ်ဖို့၊ အကဲဖြတ်ဖို့၊ သို့မဟုတ် ဝေဖန်သုံးသပ်ဖို့ အလောမကြီးရန် ဘုရားသခင်က သင့်ကို ပြောဆိုသည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် သင့်အတွက် ဘုရားသခင် စီစဉ်ပေးပြီးဖြစ်သည့် ဤအဖြစ်အပျက်ကို သင် နားမလည်သေးသောကြောင့် ဖြစ်သည်။ အလောမကြီးရန် သင့်ကို ဘုရားသခင် ပြောသည့်အခါ ဤသည်မှာ မည်သည့်အရာကို ဆိုလိုသနည်း။ ဤအဖြစ်အပျက်က ဖြစ်ပြီးသွားပြီဖြစ်ကြောင်း၊ ထိုအရာကို သင့်ရှေ့တွင် ဘုရားသခင် ချခင်းပြီးဖြစ်ကာ သင့်ကို ဤပတ်ဝန်းကျင်တွင် ထားရှိပြီးဖြစ်ကြောင်းနှင့် ဘုရားသခင်၏ သဘောထားသည် အလွန် ရှင်းလင်းပြတ်သားကြောင်း ဆိုလိုပေသည်။ ဘုရားသခင်က “ဤအခြေအနေတွင် ဖြစ်ပျက်နေသည့်အရာကို သင့်အား အပြည့်အဝ နားလည်စေရန် ငါ အလောမကြီးပါ။ ထိုအရာအတွက် သင့်အား ချက်ချင်း အကဲဖြတ်ချက် ပေးစေရန်၊ သင်၏ ကောက်ချက်ပေးစေရန်၊ သို့မဟုတ် ဖြေရှင်းချက် အမျိုးအစားတစ်ခုခုကို အဆိုပြုစေရန် ငါသည် အလောမကြီးပါ”ဟု သင့်ကို ပြောနေသည်။ ဤကိစ္စရပ်သည် သင့်အတွက် အကျွမ်းဝင်ခြင်းမရှိသကဲ့သို့ သင် နားမလည်ပေ။ ယခင်က သင် မကြုံဖူးသည့် တစ်စုံတစ်ရာဖြစ်ပြီး သင့်အနေဖြင့် မသင်ယူရသေးသည့် သင်ခန်းစာတစ်ခုဖြစ်သည့်အပြင် ထိုအရာနှင့် စပ်လျဉ်း၍ အတွေ့အကြုံဆိုင်ရာ အသိ၊ သို့မဟုတ် ညွှန်ကြားချက် မရှိသကဲ့သို့ ယခင်က ထိုအရာကို သင် လုံးဝ မတွေ့ကြုံဖူးသေးသောကြောင့် ထိုအရာအတွက် သင်သည် အဖြေတစ်ခု စိတ်ကူးရလာရန်အတွက် ဘုရားသခင် အလောမကြီးပေ။ လူအချို့က “ဘုရားသခင်သည် ဤအခြေအနေကို စီစဉ်ပြီးဖြစ်သည့်အတွက် ထိုအရာ၏ ရလဒ်ကို တွေ့မြင်ရန် အဘယ်ကြောင့် အလောမကြီးပါသနည်း”ဟု မေးကြသည်။ ဤတွင် ဘုရားသခင်၏ ရည်ရွယ်ချက်လည်း တည်လေသည်။ ပတ်ဝန်းကျင်ကို စီစဉ်ရာတွင် ဘုရားသခင်၏ ရည်မှန်းချက်မှာ သင့်အား ထိုအရာနှင့် ပတ်သက်၍ အယူအဆဆိုင်ရာ အကဲဖြတ်ချက်တစ်ခု သို့မဟုတ် ကောက်ချက်တစ်ခု မြန်ဆန်စွာ ဖြစ်ပေါ်စေရန် မဟုတ်ပေ။ ဘုရားသခင်သည် သင့်အနေဖြင့် ဘုရားထံ ကျိုးနွံနာခံခြင်း သင်ခန်းစာ သင်ယူနိုင်ရန်အလို့ငှာ ထိုသို့သော ပတ်ဝန်းကျင်နှင့် အဖြစ်အပျက်ကို တွေ့ကြုံစေလိုပြီး ထိုအရာ၌ ပါရှိသည့် လူများ၊ အဖြစ်အပျက်များနှင့် အမှုအရာများကို နားလည်စေချင်သည်။ ထိုသို့သော သိနားလည်မှုနှင့် ကိုယ်ရေးကိုယ်တာ အတွေ့အကြုံရရှိပြီးသည်နှင့် ဤအဖြစ်အပျက်သည် သင့်အဖို့ အဓိပ္ပာယ်ရှိလိမ့်မည်ဖြစ်ပြီး သင့်အတွက် ကြီးမားသည့် အရေးပါမှုနှင့် တန်ဖိုးရှိလိမ့်မည်ဖြစ်သည်။ အဆုံးတွင် ဤအရာကို တွေ့ကြုံပြီးနောက်၊ သင် ရရှိမည့်အရာမှာ သဘောတရားတစ်ခုဖြစ်စေ၊ အယူအဆတစ်ခုဖြစ်စေ၊ စိတ်ကူးစိတ်သန်းတစ်ခုဖြစ်စေ၊ အကဲဖြတ်ချက်တစ်ခုဖြစ်စေ၊ အတွေ့အကြုံဆိုင်ရာ အသိပညာပင်ဖြစ်စေ၊ လူတို့ အကျဉ်းရုံးသည့် သင်ခန်းစာတစ်ခုဖြစ်စေ မဟုတ်ဘဲ ထိုအရာနှင့်ဆိုင်သည့် ကိုယ်ပိုင်၊ ကိုယ်တွေ့အတွေ့အကြုံနှင့် စစ်မှန်သော သိနားလည်မှုဖြစ်သည်။ ဤသိနားလည်မှုသည် သမ္မာတရားနှင့် နီးစပ်လိမ့်မည်၊ သို့မဟုတ် သမ္မာတရားနှင့် ကိုက်ညီလိမ့်မည်။ ထိုသို့သော အရာများကို တွေ့ကြုံခြင်းမှတစ်ဆင့် သင်သည် လူသားအပေါ် ဘုရားသခင်၏ သဘောထားက အလွန် ရှင်းလင်းပြီး နားလည်သဘောပေါက်ရန် လွယ်ကူသည့် နည်းလမ်းဖြင့် ဖော်ပြထားကြောင်း တွေ့မြင်နိုင်လိမ့်မည်။ ထိုအရာကို ဘုရားသခင် သိမြင်သလောက်မှာ သင့်အနေဖြင့် သင်၏ အဖြေကို မြန်ဆန်စွာ ပေးရန် သို့မဟုတ် သင်၏ တုံ့ပြန်ချက်ကို ပေးရန် သူအလောမကြီးပေ။ ဘုရားသခင်သည် သင့်အား ဤပတ်ဝန်းကျင်ကို တွေ့ကြုံစေလိုသည်။ ဤသည်မှာ သူ၏ သဘောထား ဖြစ်သည်။ ဤသည်မှာ ဘုရားသခင်၏ သဘောထား ဖြစ်သည့်အတွက် သူသည် လူအတွက် တောင်းဆိုချက်နှင့် စံနှုန်းတစ်ခု ရှိသည်။ ဤစံနှုန်းသည် လူတို့ လက်တွေ့လုပ်ဆောင်သင့်သည့် စည်းမျဉ်းတစ်ခု ဖြစ်သည်။ လက်တွေ့လုပ်ဆောင်မှု စည်းမျဉ်းမှာ အဘယ်နည်း။ တိကျသည့် အဖြစ်အပျက်တစ်ခုကို သင် ကြုံရသည့်အခါ သင် အသုံးပြုသည့် လုပ်နည်းကိုင်နည်း၊ နည်းစနစ်နှင့် နည်းလမ်းများ ဖြစ်သည်။ အဖြစ်အပျက်တစ်ခုနှင့် စပ်လျဉ်း၍ ဘုရားသခင်၏ ရည်ရွယ်ချက်နှင့် သဘောထားကို သင် နားလည်သည့်အခါ ဘုရားသခင်၏ တောင်းဆိုချက်များကို လက်တွေ့လုပ်ဆောင်သင့်သည်။ ပြီးလျှင် သင့်အပေါ် ဘုရားသခင်က မည်သည့်အရာကို တောင်းဆိုသနည်း။ ဘုရားသခင်က “ဖြေရှင်းချက်များအတွက် စိတ်မရှည်မဖြစ်လေနှင့်”ဟု ဆိုခဲ့သည်။ ဤ“ဖြေရှင်းချက်များအတွက် စိတ်မရှည်မဖြစ်လေနှင့်” ဟူသည့်အရာက နောက်ခံအကြောင်းအရာ ရှိ၏။ သို့ဆိုလျှင် ဘုရားသခင်သည် လူအပေါ် အဘယ်ကြောင့် ထိုသို့သော တောင်းဆိုချက်နှင့် စံနှုန်းတစ်ခု ထားရှိပါသနည်း။ ဤအချက်အပေါ် သင် ရှင်းလင်းပါသလော။ အဘယ်ကြောင့်ဆိုသော် သင်သည် သာမန်လူတစ်ဦး ဖြစ်သောကြောင့် ဖြစ်သည်။ သင်သည် မဟာလူသား မဟုတ်၊ သင်၏ စဉ်းစားဉာဏ်သည် သာမန်လူတစ်ဦး၏ စဉ်းစားဉာဏ်သာ ဖြစ်သည်။ သင်သည် သာမည လူတစ်ဦး ဖြစ်သည်။ သင့်အနေဖြင့် အနှစ်လေးဆယ်၊ ငါးဆယ်၊ သို့မဟုတ် အနှစ်ရှစ်ဆယ်ပင် အသက်ရှင်သည်ဖြစ်စေ သင်သည် ဆက်လက် ကြီးထွားလိမ့်မည်။ သင်သည် မွေးလာခဲ့သည့်အတိုင်းချည်း အစဉ်ထာဝရ ဖြစ်မနေပေ။ သင်၏ စိတ်နှလုံးတွင် သိရှိကာ နားလည်သည့် အရာအားလုံးနှင့်အတူ သင်၏ လက်ရှိ အတွေ့အကြုံများ၊ အတွေ့အကြုံဆိုင်ရာ အသိပညာ၊ သိနားလည်မှု၊ သင် မြင်ကာ ကြားရသည့် အရာများ၊ သင်၏ ဘဝအတွေ့အကြုံများ စသည့် ဤအရာအားလုံးသည် လေ့ကျင့်မွမ်းမံခံရခြင်းနှင့် ရင့်ကျက်ကြီးထွားလာခြင်း နှစ်ကာလများ၏ ရလဒ်များပင် ဖြစ်လေသည်။ ဤသည်ကို ပုံမှန် လူ့သဘာဝဟု ခေါ်ဆိုသည်။ ဤသည်မှာ လူအတွက် ဘုရားသခင် စီစဉ်ထားသည့် ပုံမှန် လူသား ကြီးထွားမှု ဖြစ်စဉ်ဖြစ်ပြီး ပုံမှန်လူ့သဘာဝ၏ ထုတ်ဖော်ပြသမှုတစ်ခု ဖြစ်သည်။ ထို့ကြောင့် သင် နားမလည်သည့် တစ်စုံတစ်ရာ၊ သင်အကျွမ်းမဝင်သည့် တစ်စုံတစ်ရာကို သင် ကြုံရသည့်အခါ သင့်အနေဖြင့် ထိုအရာအတွက် မြန်ဆန်စွာ အဖြေပေးရန်နှင့် သင်သည် စက်ရုပ်တစ်ရုပ်ဖြစ်သည့်အလား အလွန်မြန်ဆန်စွာ တုံ့ပြန်ရန် ဘုရားသခင်က မတောင်းဆိုပေ။ စက်ရုပ်တစ်ရုပ်သည် သတင်းအချက်အလက်အားလုံးကို မိမိ၏ မှတ်ဉာဏ်ထဲသို့ တစ်ပြိုင်နက်တည်း ထည့်သွင်းသောကြောင့် ထိုစက်ရုပ်ကို အဖြေတစ်ခု တောင်းသည့်အခါ တစ်ချက်ရှာပြီးနောက် ပြန်ဖြေလေသည်။ ပေးထားသည့် အဖြေကို သူ၏ မှတ်ဉာဏ်ထဲတွင် ရှာတွေ့နိုင်ပေသည်။ ပုံမှန်လူများအတွက်မူ ထိုသို့မဟုတ်ပေ။ ၎င်းတို့အနေဖြင့် ယခင်က တစ်စုံတစ်ရာကို ကြုံတွေ့ပြီးဖြစ်သည့်အချိန်တွင်ပင် ထိုအရာကို ၎င်းတို့၏ မှတ်ဉာဏ်များထဲတွင် သေချာပေါက် သိုထားခြင်းမရှိပေ။ လူများနှင့် ပတ်သက်လာသည့်အခါ ၎င်းတို့ကို မဟာလူသားများ၊ စက်ရုပ်များနှင့် အထူးအစွမ်းတန်ခိုး ရှိသည့် လူသားများနှင့် ကွဲပြားသွားစေသည်မှာ အတွေ့အကြုံဆိုင်ရာ အသိပညာ၊ အတွေ့အကြုံများ၊ ဘဝအတွေ့အကြုံနှင့် စစ်မှန်သော ကိုယ်တွေ့အသိကဲ့သို့သော ပုံမှန်လူ့သဘာဝနှင့် ဆက်နွှယ်သည့် အရာများသာ ဖြစ်သည်။

ပုံမှန်လူ့သဘာဝရှိသူများ လိုအပ်ပြီး ပိုင်ဆိုင်သင့်သည့် အရာပေါ် အခြေခံ၍ ဘုရားသခင်သည် လူတို့အတွက် တောင်းဆိုချက်များနှင့် စံနှုန်းများကို စီစဉ်ပြီး လက်တွေ့လုပ်ဆောင်မှု လမ်းကြောင်းတစ်ခုကို ညွှန်ပြပြီးဖြစ်သည်။ ဤလက်တွေ့လုပ်ဆောင်မှု လမ်းကြောင်းမှာ အဘယ်နည်း။ သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။ ဖြေရှင်းချက်များ ရှာတွေ့ဖို့ အလောတကြီးလုပ်ရန်မှာ သင့်အတွက် အချည်းနှီးဖြစ်ကြောင်း သင့်ကို ဤအရာက ပြောပြပေသည်။ ဤသည်မှာ အဘယ့်ကြောင့် ထိုသို့ဖြစ်သနည်း။ သင်သည် သာမန်လူတစ်ဦးသာ ဖြစ်သည်။ သင့်အနေဖြင့် သင်၏ ယခင်အတွေ့အကြုံများမှ အတွေ့အကြုံဆိုင်ရာ အသိပညာနှင့် သိနားလည်မှု အနည်းငယ် ရှိကောင်းရှိနိုင်သော်လည်း အနာဂတ်တွင် အလားတူအရာ ထပ်မံ ဖြစ်ပွားလျှင် သင်သည် သေချာပေါက် ဘုရားသခင်၏ ရည်ရွယ်ချက်များကို အပြည့်အဝ သဘောပေါက်နိုင်မည် မဟုတ်၊ သမ္မာတရားနှင့် လုံးဝ ကိုက်ညီစွာ လက်တွေ့လုပ်ဆောင်နိုင်မည်မဟုတ်၊ သို့မဟုတ် ရမှတ်အပြည့် ရနိုင်မည်မဟုတ်ပေ။ ဤသည်မှာ သင် နားမလည်သည့် အရာများနှင့် ပတ်သက်လာသည့်အခါတွင် သာ၍ပင် ဖြစ်နိုင်ချေနည်းပေသည်။ ထို့ကြောင့် ထိုအခြေအနေများတွင် ဖြေရှင်းချက် ရှာရန် သင့်အနေဖြင့် သာ၍ပင် အလောတကြီး မဖြစ်သင့်ပေ။ ဖြေရှင်းချက်များအတွက် စိတ်မရှည်မဖြစ်ရန်ဟူသည့် ညွှန်ကြားချက်က လူတို့ကို မည်သည့်အရာ ပြောပြသနည်း။ ထိုအရာ၏ ဆိုလိုရင်းမှာ လူတို့အား ပုံမှန်လူ့သဘာဝကို နားလည်စေရန် ဖြစ်သည်။ ပုံမှန် လူ့သဘာဝသည် ထူးခြားခြင်းမရှိ၊ သာမန်ထက်လွန်ကဲခြင်း မရှိ၊ သို့မဟုတ် ထွေထွေထူးထူး မဟုတ်ပေ။ အမျိုးမျိုးသော အမှုအရာများအပေါ် လူတို့၏ သိနားလည်မှု၊ အတွေ့အကြုံဆိုင်ရာ အသိပညာ၊ သိမြင်မှုနှင့် သဘောပေါက်မှုတို့အပြင် လူအမျိုးအစားအမျိုးမျိုး၏ အနှစ်သာရအပေါ် ၎င်းတို့၏ အမြင်များအားလုံးကို အမျိုးမျိုးသော ပတ်ဝန်းကျင်များ၊ လူများ၊ အဖြစ်အပျက်များနှင့် အမှုအရာများအပေါ် ၎င်းတို့ အတွေ့အကြုံမှတစ်ဆင့် စွမ်းဆောင်ရရှိခြင်း ဖြစ်သည်။ ဤသည်မှာ ပုံမှန် လူ့သဘာဝဖြစ်၏။ ထိုအရာနှင့်ပတ်သက်၍ ထူးကဲသာလွန်သောအရာ မရှိသကဲ့သို့ မည်သည့်လူမျှ မခုန်နိုင်သည့် တန်းတစ်ခု ဖြစ်သည်။ သင်သည် လူအတွက် ဘုရားသခင် ပြုလုပ်ထားသည့် ဤဥပဒေသများကို ကျော်လွန်ပြီး လုပ်ဆောင်လိုပါက ပုံမှန် ဖြစ်မည်မဟုတ်ပေ။ တစ်နည်းအားဖြင့် ထိုအရာက သင်သည် ပုံမှန်လူ့သဘာဝ မည်သည့်အရာဖြစ်သည်ကို မသိကြောင်းသာ ပြမည် ဖြစ်သည်။ နောက်တစ်နည်းအားဖြင့် ထိုအရာက သင်၏ လွန်ကဲသော မာနထောင်လွှားမှုနှင့် လက်တွေ့မကျခြင်းကို ထုတ်ဖော်ပြပေမည်။ ၎င်းတို့ နားမလည်သည့် အရာများနှင့် ပတ်သက်သော ဖြေရှင်းချက်များအတွက် စိတ်မရှည်မဖြစ်ရန် ဘုရားသခင်က လူတို့ကို ပြောထားပြီးဖြစ်သည်။ သင်သည် ပုံမှန် လူတစ်ဦးဖြစ်သဖြင့် အတွင်းတွင် ပေါ်လွင်သည့် လူ၏ ဖောက်ပြန်ပျက်စီးမှုကို သင် တွေ့ကြုံ၊ နားလည်ပြီး သတိပြုမိနိုင်ကာ ဤလူများ၊ အဖြစ်အပျက်များနှင့် အမှုအရာများမှတစ်ဆင့် ဘုရားသခင်၏ ရည်ရွယ်ချက်များကိုလည်း နားလည်နိုင်ရန်အလို့ငှာ သင့်အတွက် သာ၍ များသော ပတ်ဝန်းကျင်များ ဘုရားသခင် စီစဉ်ပေးရန် သင် လိုအပ်ပေသည်။ ဤသည်မှာ ပုံမှန် လူ့သဘာဝရှိသည့် လူများ လုပ်ဆောင်သင့်သည့်အရာ ဖြစ်သည်။ သို့ဆိုလျှင် “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။” တွင် မည်သည့် လက်တွေ့လုပ်ဆောင်မှု လမ်းကြောင်း ရှာတွေ့နိုင်သနည်း။ (ဖြေရှင်းချက်များအတွက် စိတ်မရှည်မဖြစ်နှင့်။) လူတစ်ဦးသည် အခြေအနေတစ်ခုကို ကြုံရပြီး ထိုအခြေအနေကို ပိုင်းခြားသိမြင်နိုင်ခြင်း မရှိသည့်အခါ သို့မဟုတ် နားမလည်နိုင်သည့်အခါ၊ ထိုအခြေအနေကို ယခင်က ၎င်းတို့ မတွေ့ကြုံဖူးသည့်အခါ၊ သို့မဟုတ် စိတ်မကူးဖူးသည့်အခါ၊ လူသား အယူအဆများအပေါ် မှီခိုခြင်းအားဖြင့် ဤကိစ္စရပ်ကို မည်သို့ ဖြေရှင်းရမည်ကို စိတ်ကူးရန်ပင် ၎င်းတို့အတွက် မဖြစ်နိုင်သည့်အခါ မည်သည့်အရာကို ၎င်းတို့ လုပ်ဆောင်သင့်သနည်း။ ဘုရားသခင် တောင်းဆိုသည့် စည်းမျဉ်းသည် မည်သည့်အရာ ဖြစ်သနည်း။ (ဖြေရှင်းချက်များအတွက် စိတ်မရှည်မဖြစ်နှင့်။) ဘုရားသခင်သည် သင့်ထံမှ ဤအရာကို တောင်းဆိုပြီးဖြစ်သောကြောင့် သင် မည်သို့ လက်တွေ့လုပ်ဆောင်သင့်သနည်း။ ထိုသို့သော အရာများကို မည်သည့် သဘောထားဖြင့် သင် ချဉ်းကပ်သင့်သနည်း။ ပုံမှန် လူ့သဘာဝ ပိုင်ဆိုင်သည့် လူများသည် ၎င်းတို့ ရှင်းရှင်းလင်းလင်း မမြင်နိုင်သည့်၊ နားမလည်နိုင်သကဲ့သို့ အတွေ့အကြုံမရှိသည့် အရာများ၊ သို့မဟုတ် ၎င်းတို့ လုံးဝ အကူအညီမဲ့သည့် အခြေအနေများကိုပင် ကြုံရသည့်အခါ ၎င်းတို့အနေဖြင့် ပထမဦးစွာ မှန်ကန်သော သဘောထားကို ခံယူပြီး “ဤအရာမျိုးကို ကျွန်ုပ် နားမလည်ပါ၊ ရှင်းရှင်းလင်းလင်း မမြင်နိုင်သလို အတွေ့အကြုံမရှိသကဲ့သို့ မည်သည့်အရာ လုပ်ဆောင်ရမည်ဆိုသည်ကိုလည်း မသိပါ။ ကျွန်ုပ်သည် သာမန် လူတစ်ဦးသာဖြစ်သောကြောင့် ကျွန်ုပ် စွမ်းဆောင်ရရှိနိုင်သည့်အရာ အကန့်အသတ်ရှိပါသည်။ အချို့သော အရာများကို မရိပ်စားမိနိုင်ခြင်း၊ သို့မဟုတ် နားမလည်နိုင်ခြင်းတွင် ရှက်စရာမရှိသကဲ့သို့ ထိုအရာများအပေါ် အတွေ့အကြုံ ကင်းမဲ့ခြင်းတွင်လည်း ဧကန်မုချ ရှက်စရာမရှိပါ”ဟု ဆိုသင့်သည်။ သင်သည် ဤအရာမှာ ရှက်ဖွယ်မဟုတ်ဟူသည့် အသိတရား ရလာသည့်အခါ ယင်းမှာ ကိစ္စရပ်၏ အဆုံးသတ် ဖြစ်သလော။ ပြဿနာ ပြေလည်သွားပြီး ဖြစ်လိမ့်မည်လော။ မိမိကိုယ်ကို အရှက်ရစေခြင်းနှင့်ပတ်သက်၍ မစိုးရိမ်ခြင်းသည် ထိုသို့သော အရာများအပေါ် လူတို့ ခံယူနိုင်သည့် သိနားလည်မှုနှင့် သဘောထားတစ်ခုသာ ဖြစ်သည်။ ဘုရားသခင်၏ တောင်းဆိုချက်များအတိုင်း လက်တွေ့လုပ်ဆောင်ခြင်းနှင့် မတူပေ။ ထို့ကြောင့် အကြင်သူသည် ဘုရားသခင်၏ တောင်းဆိုချက်များအတိုင်း မည်သို့ လက်တွေ့လုပ်ဆောင်နိုင်သနည်း။ သင်က “ဤအရာမျိုးကို ယခင်က ငါမတွေ့ကြုံဖူးသကဲ့သို့ ပိုင်းခြားသိမြင်နိုင်ခြင်း မရှိပါ။ ထိုသို့သော ပတ်ဝန်းကျင်တစ်ခုနှင့်ဆိုင်သည့် ဘုရားသခင်၏ အစီအစဉ်က မည်သည့်အရာကို ဆိုလိုသည်၊ သို့မဟုတ် မည်သည့် ရလဒ်စွမ်းဆောင်ရရှိရန် ရည်ရွယ်သည်ကို ငါ မသိပါ။ ဘုရားသခင်၏ သဘောထားကိုလည်း ငါ မသိပါ။ ထို့ကြောင့် ထိုအရာနှင့်ပတ်သက်၍ မိမိကိုယ်ကို ဒုက္ခပေးရန် မလိုအပ်ဟု ငါမြင်ပါသည်။ သူ့ဘာသာသူ ဖြစ်ချင်တာ ဖြစ်ပါလေ့စေ။ ငါလျစ်လျူရှုလိုက်မည်”ဟု မိမိဘာသာ တွေးသည်ဆိုပါစို့။ ထိုသို့သော သဘောထားအပေါ် သင် အဘယ်သို့ စဉ်းစားပါသနည်း။ ဤသည်မှာ သမ္မာတရားကို ရှာဖွေသည့် သဘောထားလော။ ဤသည်မှာ ဘုရားသခင်၏ ရည်ရွယ်ချက်များအတိုင်း လက်တွေ့လုပ်ဆောင်သည့် သဘောထား ဖြစ်သလော။ ဤသည်မှာ ဘုရားနှုတ်ကပတ်တော်ကို လိုက်လျှောက်သည့် သဘောထား ဖြစ်သလော။ (မဟုတ်ပါ။) ထိုသို့သော အခြေအနေတစ်ခု ကြုံရခြင်းနှင့်ပတ်သက်၍ အခြားသူတို့က “ဤကိစ္စရပ်ကို ငါ မရိပ်စားမိနိုင်၊ သို့မဟုတ် နားမလည်နိုင်ပါ။ ယခင်က မတွေ့ကြုံဖူးပါ။ ဤအရာသည် ငါ၏ တက္ကသိုလ်အတန်းများတွင် လုံးဝ မပါဝင်ခဲ့ပါ။ ငါသည် မဟာဘွဲ့၊ ပါရဂူဘွဲ့ရှိပြီး ပါမောက္ခတစ်ဦးအဖြစ်ပင် အလုပ်လုပ်ခဲ့ဖူးသည်။ ဤအရာကို ငါ နားမလည်နိုင်ပါက မည်သူက အမှန်တကယ် နားလည်နိုင်မည်နည်း။ ဤအရာကို ငါ မရိပ်စားမိနိုင်သကဲ့သို့ အတွေ့အကြုံမရှိကြောင်း လူတိုင်းကို သိခွင့်ပေးရန်မှာ အလွန်ရှက်ဖွယ်ရာဖြစ်မည်မဟုတ်ပါလား။ သူတို့အားလုံးက ငါ့ကို အထင်သေးကြမည် မဟုတ်ပါလား။ မဖြစ်ပါ၊ ဤသည်မှာ ငါမရိပ်စားမိနိုင်သည့်အရာတစ်ခုဖြစ်ကြောင်း ငါပြော၍ မဖြစ်ပါ။ ငါ့အနေဖြင့် ‘ဤကိစ္စမျိုးနှင့် ပတ်သက်၍၊ ဘုရားနှုတ်ကပတ်တော်ကို ကြည့်ပါ၊ ရှာဖွေပါ၊ ပြီးလျှင် အဖြေကို သင် ရှာတွေ့လိမ့်မည်’ဟု ပြောရမည်။ ဤကိစ္စရပ်ကို ငါမရိပ်စားမိနိုင်၊ သို့မဟုတ် နားမလည်နိုင်ဟု ပြောရသည်ထက် သေသာ သေလိုက်ချင်သည်”ဟု မိမိဘာသာ တွေးကြသည်။ ဤသဘောထားအပေါ် သင် မည်သို့ တွေးသနည်း။ (မကောင်းပါ။) ဤလူသည် မိမိကိုယ်ကို ဘာများ အောက်မေ့နေသနည်း။ ၎င်းက သူတော်စင်တစ်ဦး၊ ပြီးပြည့်စုံသော လူတစ်ဦးဖြစ်သည်ဟု တွေးထင်သည်။ ၎င်းက “သိက္ခာရှိသည့် တက္ကသိုလ်ကျောင်းသားတစ်ဦးဖြစ်သည့်၊ ကျော်ကြားသော ပညာရှင်၊ မဟာဘွဲ့နှင့် ပါရဂူဘွဲ့ရသူ၊ ကြီးမြတ်ပြီး ကျော်ကြားသည့် ပုဂ္ဂိုလ်တစ်ဦးဖြစ်သော ငါက နားမလည်နိုင်သည့်၊ သို့မဟုတ် မရိပ်စားမိနိုင်သည့် အရာများ အမှန်တကယ် ရှိနိုင်ပါသလား။ မဖြစ်နိုင်ပါ။ ရှိလျှင်ပင် သင်တို့တစ်ဦးမျှ နားမလည်နိုင်မည့် တစ်စုံတစ်ရာဖြစ်ပေမည်။ ထို့ကြောင့် ယင်းမှာ ကိစ္စမရှိပါ။ ထိုအရာကို ငါ မရိပ်စားမိနိုင်လျှင်ပင် သင်တို့ကို ငါ မုချ သိခွင့်ပေးမည် မဟုတ်ပါ။ ‘ကျွန်ုပ် ပိုင်းခြားသိမြင်နိုင်ခြင်း မရှိပါ’၊ ‘ကျွန်ုပ် နားမလည်နိုင်ပါ’၊ ‘ကျွန်ုပ် မတတ်နိုင်ပါ’ တို့ကဲ့သို့သော စကားများ ငါ၏ နှုတ်မှ လုံးဝ မထွက်ရ”ဟု တွေးသည်။ ဤသည်မှာ မည်သည့် လူစားမျိုး ဖြစ်သနည်း။ (မာနထောင်လွှားသော လူတစ်ဦးဖြစ်ပါသည်။) ဤသည်မှာ ဆင်ခြင်တုံတရားကင်းမဲ့သည့် မာနထောင်လွှားပြီး စိတ်ကြီးဝင်သော လူတစ်ဦး ဖြစ်သည်။ ဤလူစားမျိုးက “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။”ဟူသည့် စကားများကို ဖတ်ပါက လက်တွေ့လုပ်ဆောင်မှု လမ်းကြောင်း ရရှိမည်လော။ ဉာဏ်ကွန့်မြူးမှု တစ်စွန်းတစ်စ ရရှိမည်လော။ မရရှိပါက ဤစကားများကို ၎င်း ဖတ်ရွတ်သမျှသည် အချည်းနှီးဖြစ်သွားပေမည်။ ဤစကားများကို ရိုးရှင်းစွာ ရေးသားထားပြီး နားလည်သဘောပေါက်ရ လွယ်ကူသောကြောင့် ၎င်းသည် အဘယ်ကြောင့် နားမလည်နိုင်သနည်း။ သင် ပညာဆည်းပူးကာ စကားလုံးများကို သင်ယူရင်း ကုန်ဆုံးခဲ့သည့် ထိုနှစ်ကာလများအားလုံးသည် အသုံးမဝင်ပေ။ ဤရိုးရှင်းပြီး လွယ်ကူရှင်းလင်းသော စကားများကိုပင် သင် နားမလည်နိုင်လျှင် သင်သည် အမှန်တကယ် အသုံးမကျသောသူ ဖြစ်သည်။

ယခုအခါတွင် “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်”ဟူသည့် စာကြောင်းတွင် မည်သည့် လက်တွေ့လုပ်ဆောင်မှု လမ်းကြောင်း ပါရှိသည်ကို နောက်ထပ် ကြည့်ကြပါစို့။ ပထမဦးစွာ ဖြေရှင်းချက်အပေါ် စိတ်မရှည်မဖြစ်သည့် သဘောထားတစ်ခုကို သင်ခံယူသင့်ပြီး ထိုသို့စိုးရိမ်မည့်အစား ပထမဦးစွာ သင်၏ ပင်ကို အစွမ်းအစများက မည်သည့်အရာ စွမ်းဆောင်ရှိနိုင်သည်၊ ပုံမှန် လူ့သဘာဝက မည်သည့်အရာဖြစ်သည်ဆိုသည်တို့ကို သတိပြုသင့်ပြီး ဘုရားသခင်က ပုံမှန်လူ့သဘာဝနှင့်ပတ်သက်၍ ပြောသည့်အခါ သူမည်သည့်အရာ ဆိုလိုသည်ကို နားလည်သင့်သည်။ လူတို့ကို မဟာလူသားများ မဖြစ်စေချင်ကြောင်း၊ သို့မဟုတ် ထူးကဲသာလွန်သူ၊ သာမန်ထက်လွန်ကဲသော သူများ မဖြစ်စေချင်ကြောင်းနှင့် ၎င်းတို့ကို သာမန်လူများသာ ဖြစ်စေချင်ကြောင်း ဘုရားသခင် ပြောသည့်အခါ မည်သည့်အရာကို အမှန်တကယ် ဆိုလိုသည်ကို သင် နားလည်သင့်သည်။ သင်သည် ပထမဦးစွာ ဤအရာများကို နားလည်သင့်သည်။ သင် နားမလည်သည့်အရာများကို သိသယောင်ဆောင်ရန်မှာ အသုံးမဝင်ပေ။ တစ်နည်းအားဖြင့် သင် မည်မျှ ဟန်ဆောင်သည်ဖြစ်စေ ထိုအရာများကို သင်သိဦးမည်မဟုတ်။ အခြားသူအယောက်တိုင်းကို သင်လှည့်စားနိုင်လျှင်ပင် ဘုရားသခင်ကို သင်လှည့်စားနိုင်မည်မဟုတ်။ ထိုသို့သောအရာများ သင့်အပေါ် ကျရောက်သည့်အခါ ထိုအရာများကို သင် နားမလည်ပါက သင်နားမလည်ကြောင်းကိုသာ ပြောလော့။ စစ်မှန်ရိုးသားသော သဘောထားနှင့် ကိုင်းရှိုင်းသော စိတ်နှလုံး သင် ရှိရမည်ဖြစ်ပြီး သင့်အနီးအနားရှိသူတို့အား သင် မသိသကဲ့သို့ မရိပ်စားမိနိုင်သည့် အရာများ၊ ယခင်က သင် မတွေ့ကြုံရသေးသည့် အရာများရှိကြောင်းနှင့် သင်သည် အခြားမည်သူနှင့်မျှ ကွဲပြားခြင်းမရှိဘဲ သာမန် လူတစ်ဦးသာ ဖြစ်ကြောင်း မြင်ခွင့်ပေးရမည်ဖြစ်သည်။ ထိုအရာတွင် ရှက်ဖွယ်ရာတစ်ခုမျှ မရှိပေ။ ထိုအရာမှာ ပုံမှန် လူ့သဘာဝ၏ သရုပ်သကန်တစ်ခု ဖြစ်ပြီး ဤအမှန်တရားကို သင် လက်ခံရမည်။ ဤအမှန်တရားကို သင် လက်ခံပြီးနောက်တွင် မည်သည့်အရာကို လုပ်ဆောင်သင့်သနည်း “ဤအရာကို ယခင်က ကျွန်ုပ် မတွေ့ကြုံဖူးပါ၊ မရိပ်စားမိနိုင်ပါ၊ မည်သည့်အရာ လုပ်ဆောင်ရမည်ကို မသိပါ။ ကျွန်ုပ်သည် ကဏ္ဍတစ်ခုတွင် သင်တို့ထက် သာလွန်သည်မှာ ဖြစ်နိုင်သော်လည်း သင်တို့ကဲ့သို့ သူလိုကိုယ်လိုသာ ဖြစ်ပါသည်။ ကျွန်ုပ်သည် ဘုရားနှုတ်ကပတ်တော်များတွင် ဉာဏ်အလင်း မြင်တွေ့ပြီး လက်တွေ့လုပ်ဆောင်မှု လမ်းကြောင်း ရှာတွေ့ပြီးဖြစ်ပါသည်။ ကျွန်ုပ် မျှော်လင့်ချက်ရှိပြီး မည်သို့ လက်တွေ့လုပ်ဆောင်ရမည်ကို သိပါသည်”ဟု ပြောလျက် လူတိုင်းကို ထိုအရာ ပြောပြသင့်သည်။ ဤမျှော်လင့်ချက်သည် မည်သည့်နေရာတွင် တည်သနည်း။ “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။” ဟူသည့် ဘုရားနှုတ်ကပတ်တော်များတွင် တည်၏။ ဤသည်မှာ ကိစ္စရပ်ကို နှလုံးသွင်းခြင်း၊ ထိုကိစ္စရပ်နှင့်ပတ်သက်၍ ရှာဖွေရန် ဘုရားသခင်၏ရှေ့မှောက်သို့ မကြာခဏ ယူဆောင်ခြင်းဟု ဆိုလိုသည်။ ထိုကိစ္စရပ်ကို သင် နှလုံးသွင်းရမည်၊ သမ္မာတရားနှင့် ထိုသမ္မာတရားရှိ ဘုရားသခင်၏ ရည်ရွယ်ချက်ကို နားလည်ရန် ထိုကိစ္စကို သင်နှင့်ပတ်သက်သည့် ဝန်တာအမျိုးအစားတစ်ခုအဖြစ်သို့ ပြောင်းလဲစေရမည်ဖြစ်ပြီး သင်၏ တာဝန်ဝတ္တရား၊ သင့်ရှာဖွေခြင်း၏ ဦးတည်ချက်နှင့် ရည်မှန်းချက်ပန်းတိုင်အဖြစ်သို့ ပြောင်းလဲစေရမည်ဖြစ်သည်။ ဤသို့ သင် လက်တွေ့လုပ်ဆောင်ပါက ဘုရားသခင်၏ ရှေ့မှောက်သို့ သင် လာလိမ့်မည်၊ သင်၏ ပြဿနာကို သင်ဖြေရှင်းနိုင်လိမ့်မည်ဖြစ်ပြီး ဤစကားများ၏ လက်တွေ့ကျမှုထဲသို့ သင် ဝင်ရောက်ပြီး ဖြစ်လိမ့်မည်။ ဤအရာကို သင် မည်သို့ အတိအကျ လက်တွေ့လုပ်ဆောင်သင့်သနည်း။ ဆုတောင်းပြီး ရှာဖွေရန် ဘုရားသခင်၏ ရှေ့မှောက်သို့ သင် လာရမည်ဖြစ်ပြီး စုဝေးပွဲများတွင် သင် မိတ်သဟာယပြုနေစဉ်တွင်လည်း ဤကိစ္စကို မျှဝေရန်၊ ယင်းနှင့်ပတ်သက်၍ လူတိုင်းနှင့် မိတ်သဟာယပြုပြီး ဆင်ခြင်ရန် အခွင့်အရေးများ ရှာဖွေသင့်သည်။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။” သင်၏ စိတ်နှလုံးသည် ရိုးသားပြီး စစ်မှန်ရမည်။ သင့်အနေဖြင့် ဟန်ဆောင်လုပ်ပြရုံ လုပ်ပြခြင်း၊ သို့မဟုတ် ဝတ်ကျေတမ်းကျေပုံစံဖြင့် ပြုမူဆောင်ရွက်ခြင်း မရှိရသကဲ့သို့ သင်ပြောသည့်အရာများကို အတည်ပြောရမည်။ ဤကိစ္စနှင့် စပ်လျဉ်း၍ ဝန်တာတစ်ခုကို သင်တာဝန်ယူရမည်ဖြစ်ပြီး ဤကိစ္စတွင် ဘုရားသခင်၏ ရည်ရွယ်ချက်ကို နားလည်ရန်နှင့် ဤကိစ္စ၏ အနှစ်သာရကို ရိပ်စားမိရန် အလိုရှိလျက် တစ်ချိန်တည်းတွင် ဤကိစ္စရပ်ကို လူတို့ ကြုံရချိန်တွင် ရင်ဆိုင်ရသည့် ပြဿနာများနှင့် ရှုပ်ထွေးမှုအပြင် သင်ကိုယ်တိုင်၏ ဖောက်ပြန်ပျက်စီးသော စိတ်သဘောထား သို့မဟုတ် အမျိုးမျိုးသော မူမမှန်သည့် အခြေအနေများကို ဖြေရှင်းရန် ဆန္ဒရှိလျက် ဖြောင့်မတ်ခြင်းတရားကို ဆာငတ်ပြီး တောင့်တသော စိတ်နှလုံးကို သင်နှင့်အတူ ယူဆောင်လာရမည်။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။” ဤသည်မှာ လူကို ဘုရားသခင် ပြောခဲ့သည့် ပြည့်စုံသော လက်တွေ့လုပ်ဆောင်မှု လမ်းကြောင်းတစ်ခု ဖြစ်သည်။ ဤစာကြောင်းတွင် မည်သည့်အရာကို သင် မြင်သနည်း။ လူတို့အတွက် ပတ်ဝန်းကျင်များကို စီစဉ်ဖွဲ့စည်းပေးရာတွင် ဘုရားသခင်၏ ရည်ရွယ်ချက်မှာ တစ်ဖက်တွင် ၎င်းတို့အား ရှုထောင့်ပေါင်းစုံမှ အမျိုးမျိုးသော အမှုအရာများကို တွေ့ကြုံခံစားနိုင်စေရန်၊ ယင်းတို့ထံမှ သင်ခန်းစာများ သင်ယူနိုင်စေရန်နှင့် ဘုရားနှုတ်ကပတ်တော်များ၏ အမျိုးမျိုးသော သမ္မာတရား လက်တွေ့ကျမှုများထဲသို့ ဝင်ရောက်နိုင်စေရန်ဖြစ်ပြီး ထိုသို့ဖြင့် ၎င်းတို့၏ အတွေ့အကြုံများကို ကြွယ်ဝစေကာ ဘုရားသခင်၊ ၎င်းတို့ကိုယ်တိုင်၊ ပတ်ဝန်းကျင်များနှင့် လူသားမျိုးနွယ်တို့အပေါ် ပို၍ ပြည့်စုံသော နားလည်သဘောပေါက်မှု ရရှိရန် ၎င်းတို့ကို ကူညီပေးဖို့ ဖြစ်ပေသည်။ အခြားတစ်ဖက်တွင် လူတို့အတွက် အချို့သော အထူးပတ်ဝန်းကျင်များကို စီစဉ်ဖွဲ့စည်းပေးခြင်းနှင့် အချို့သော အထူးသင်ခန်းစာများကို စီစဉ်ပေးခြင်းအားဖြင့် ဘုရားသခင်သည် ၎င်းတို့အား မိမိတို့၏ ကိုယ်ပိုင် အယူအဆများနှင့် စိတ်ကူးများထဲတွင် အသက်ရှင်နေမည့်အစား ကိုယ်တော်နှင့် ပုံမှန် ဆက်ဆံရေးတစ်ခုကို ထိန်းသိမ်းထားရန်နှင့် ကိုယ်တော့်ရှေ့မှောက်သို့ ပို၍ မကြာခဏ လာရန် ရည်ရွယ်လေသည်။ လူတို့က မိမိတို့သည် ဘုရားသခင်ကို ယုံကြည်သည်ဟု ပြောသော်လည်း ၎င်းတို့ လုပ်ဆောင်သည့်အရာက ဘုရားသခင်နှင့်ဖြစ်စေ၊ သမ္မာတရားနှင့်ဖြစ်စေ မည်သို့မျှ မသက်ဆိုင်ပါက ယင်းမှာ ပြဿနာ ဖြစ်ပေသည်။ ထို့ကြောင့် ဘုရားသခင် စီစဉ်ဖွဲ့စည်းထားသော ပတ်ဝန်းကျင်များတွင် လူတို့သည် အမှန်တကယ်၌ ဘုရားသခင်ကိုယ်တိုင်အားဖြင့် ကိုယ်တော့်ရှေ့မှောက်သို့ အလွန် မလှုပ်မယှက်ဖြင့် အတင်းအကျပ် ခေါ်ဆောင်ခြင်း ခံရလေသည်။ ဤသည်မှာ ဘုရားသခင်၏ အပင်ပန်းခံရသော ရည်ရွယ်ချက်များကို ပြသလေသည်။ သင်သည် တစ်စုံတစ်ခုနှင့်ပတ်သက်၍ နားလည်သဘောပေါက်မှု ပို၍ ကင်းမဲ့လေလေ၊ သင်သည် ဘုရားသခင်ကို ကြောက်ရွံ့သော၊ ကိုင်းရှိုင်းသော စိတ်နှလုံးတစ်ခု ပို၍ ရှိသင့်ပြီး ဘုရားသခင်၏ ရည်ရွယ်ချက်များနှင့် သမ္မာတရားကို ရှာဖွေရန် ဘုရားသခင်၏ ရှေ့မှောက်သို့ မကြာခဏ ပို၍ လာသင့်လေလေ ဖြစ်သည်။ သင် နားမလည်သောကြောင့်ပင်လျှင် သင်သည် ဘုရားသခင်၏ ဉာဏ်ပွင့်စေခြင်းနှင့် လမ်းပြခြင်းတို့ကို လိုအပ်ခြင်း ဖြစ်ပေသည်။ သင် နားမလည်သော ကိစ္စရပ်များတွင်ပင်လျှင် သင်၏အထဲ၌ ဘုရားသခင်ကို ပို၍ အလုပ်လုပ်ခွင့်ပေးရန် သင် လိုအပ်လေသည်။ ဤသည်မှာ ဘုရားသခင်၏ အပင်ပန်းခံရသော ရည်ရွယ်ချက်များကို ပြသလေသည်။ သင်သည် ဘုရားသခင်၏ ရှေ့မှောက်သို့ မကြာခဏ ပို၍ လာလေလေ၊ သင်၏ စိတ်နှလုံးသည် ဘုရားသခင်နှင့် ပို၍ နီးကပ်လေလေ ဖြစ်လိမ့်မည်။ ပြီးလျှင် သင်၏ စိတ်နှလုံးသည် ဘုရားသခင်နှင့် ပို၍ နီးကပ်လေလေ၊ သင်၏ စိတ်နှလုံးထဲတွင် ဘုရားသခင် ပို၍ ရှိလေလေ ဖြစ်မည် မဟုတ်လော။ လူတစ်ဦး၏ စိတ်နှလုံးထဲတွင် ဘုရားသခင် ပို၍ ရှိလေလေ၊ ၎င်းတို့၏ လိုက်စားမှုများနှင့် ၎င်းတို့ လျှောက်လှမ်းသော လမ်းကြောင်းသည် ကိုယ်တော်၏ ရည်ရွယ်ချက်များနှင့် ပို၍ ကိုက်ညီလေလေ ဖြစ်ပြီး ၎င်းတို့၏ အတွင်း အခြေအနေသည် ပို၍ ကောင်းမွန်လာလေလေ ဖြစ်သည်။ ဘုရားသခင်နှင့် သင်၏ ဆက်ဆံရေးက ပို၍ နီးကပ်လာလေလေ၊ သင်သည် ကိုယ်တော့်ရှေ့မှောက်သို့ မကြာခဏ ပို၍ လာနိုင်ပြီး ရိုးသားဖြူစင်သော စိတ်နှလုံးတစ်ခုကို ပူဇော်ဆက်ကပ်နိုင်လေလေ ဖြစ်ကာ ကိုယ်တော့်အပေါ် သင်၏ ယုံကြည်ခြင်းသည် ပို၍ စစ်မှန်လာလေလေ ဖြစ်သည်။ တစ်ချိန်တည်းမှာပင် သင်၏ တာဝန်ထမ်းဆောင်ခြင်းအပြင် သင်၏ လုပ်ရပ်များနှင့် ကျင့်ကြံပြုမူခြင်းတို့သည် ချုပ်ထိန်းခြင်း၏ စိုးမိုးမှုကို ခံရလေသည်။ ထိုသို့သော ချုပ်ထိန်းခြင်းသည် မည်သို့ ဖြစ်ပေါ်သနည်း။ လူတို့က ဘုရားသခင်ထံ မကြာခဏ ဆုတောင်းသည့်အခါ သမ္မာတရားကို ရှာဖွေပြီး ဘုရားသခင်၏ စိစစ်ခြင်းကို လက်ခံသည့်အခါတွင် ဖြစ်ပေါ်၏။ ဤသည်မှာ အရေးအကြီးဆုံးသော အရာဖြစ်သည်။ သို့ဆိုလျှင် လူတစ်ဦးသည် မည်သည့် နောက်ခံအကြောင်းနှင့် မည်သည့် အခြေအနေများတွင် ဘုရားသခင်၏ စိစစ်မှုကို လက်ခံနိုင်သနည်း။ (သူတို့သည် ဘုရားသခင်နှင့် ပုံမှန် ဆက်ဆံရေးတစ်ခု ရှိကြသည့်အခါတွင် ဖြစ်ပါသည်။) မှန်ပေ၏၊ ဘုရားသခင်နှင့် ပုံမှန် ဆက်ဆံရေးတစ်ခု ရှိကြသည့်အခါတွင် ဖြစ်သည်။ သင်သည် ဘုရားသခင်နှင့် ပုံမှန် ဆက်ဆံရေးတစ်ခု ရှိပါက ဤသည်မှာ သင်၏ စိတ်နှလုံးတွင် ဘုရားသခင် ရှိကြောင်းနှင့် သင်သည် သူနှင့် အလွန်ရင်းနှီးကြောင်း ဆိုလိုလိမ့်မည် မဟုတ်လော။ ဘုရားသခင်က သင်၏ စိတ်နှလုံးတွင် နေရာတစ်ခု အမြဲရှိကြောင်းနှင့် သင်၏ စိတ်နှလုံးတွင် ဘုရားသခင်က အလွန်အရေးပါသော နေရာတစ်ခု ယူထားကြောင်း ဆိုလိုပေလိမ့်မည်။ အကျိုးဆက်အနေဖြင့် သင်သည် ဘုရားသခင်အကြောင်းကို အမြဲ စဉ်းစားလိမ့်မည်၊ ဘုရားသခင်၏ နှုတ်ကပတ်တော်နှင့်ပတ်သက်၍ စဉ်းစားလိမ့်မည်၊ ဘုရားသခင်၏ ကိုယ်ပိုင်လက္ခဏာ၊ အနှစ်သာရတို့နှင့်ပတ်သက်၍ စဉ်းစားလိမ့်မည်၊ ဘုရားသခင်၏ အချုပ်အခြာအာဏာနှင့် ပတ်သက်၍ စဉ်းစားလိမ့်မည်ဖြစ်ပြီး ဘုရားသခင်နှင့် ဆိုင်သည့် အရာအားလုံးကို စဉ်းစားလိမ့်မည်ဖြစ်သည်။ အရပ်သုံးစကားကို သုံးရလျှင် သင်၏ စိတ်နှလုံးသည် ဘုရားသခင်နှင့် ပြည့်လျှမ်းနေလိမ့်မည်ဖြစ်ပြီး ဘုရားသခင်က သင်၏ စိတ်နှလုံးတွင် အလွန်မြင့်မားသောနေရာတစ်ခု ရှိလိမ့်မည်။ သင်၏ စိတ်နှလုံးသည် ဘုရားသခင်နှင့် ပြည့်ပါက သင်သည် ဘုရားသခင်နှင့် ပုံမှန် ဆက်ဆံရေးတစ်ခု ရှိလိမ့်မည်၊ ဘုရားသခင်၏ စိစစ်မှုကို သင် လက်ခံနိုင်လိမ့်မည်ဖြစ်ပြီး တစ်ချိန်တည်းတွင်ပင် ဘုရားသခင်ကို ကြောက်ရွံ့သော စိတ်နှလုံးတစ်ခုလည်း ရှိလိမ့်မည်။ ထိုအခါတွင်မှ ချုပ်ထိန်းမှုဖြင့် သင် ပြုမူဆောင်ရွက်နိုင်လိမ့်မည်။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလော့”ဆိုသည်မှာ ရိုးရှင်းသည့် စာကြောင်းတစ်ကြောင်းဖြစ်သော်လည်း အဓိပ္ပာယ်အဆင့်များစွာ ပါရှိ၏။ ထိုအရာတွင် လူသားမျိုးနွယ်အတွက် ဘုရားသခင်၏ ရည်ရွယ်ချက်များနှင့် လူတို့ ပြုမူဆောင်ရွက်ရန် ဘုရားသခင် တောင်းဆိုသည့် သဘောထားပါရှိသကဲ့သို့ လူသားမျိုးနွယ်အပေါ် ဘုရားသခင် ထားရှိသည့် တောင်းဆိုချက်များကိုလည်း သိရှိစေသည်။ ထို့ကြောင့် လူသားမျိုးနွယ်အတွက် ဘုရားသခင်၏ တောင်းဆိုချက်များမှာ အဘယ်နည်း။ သင့်အပေါ် ကျရောက်သည့် အရာများအပေါ် သင် လက်မလျှော့ခြင်း၊ ထွက်မပြေးခြင်း၊ သို့မဟုတ် စိတ်မဝင်စားသော သဘောထားတစ်ခု ခံယူခြင်းတို့ ဖြစ်သည်။ သင် နားမလည်သကဲ့သို့ မရိပ်စားမိနိုင်သည့် တစ်စုံတစ်ရာ၊ သို့မဟုတ် သင်ကျော်လွှားအောင်မြင်နိုင်ခြင်းမရှိသည့်၊ သို့မဟုတ် သင့်ကို အားပင်နည်းစေသည့် တစ်စုံတစ်ရာနှင့် သင် ထိပ်တိုက်တွေ့ပါက မည်သည့်အရာကို သင် လုပ်ဆောင်သင့်သနည်း။ ဖြေရှင်းချက်များအတွက် စိတ်မရှည်မဖြစ်နှင့်။ ဘုရားသခင်သည် ငါးတစ်ကောင်ကို မြေပေါ်တွင် အသက်ရှင်ရန် အတင်းအကျပ် စေခိုင်းခြင်း မရှိပေ။ လူသား တတ်စွမ်းနိုင်မှုများ၏ နယ်ပယ်ကို ကျော်လွန်သည့် အရာများ လုပ်ဆောင်ရန် လူတို့ကို မည်သည့်အခါတွင်မျှ ဘုရားသခင် မတောင်းဆိုပေ။ ဘုရားသခင် သင့်ကို လုပ်စေမည့်အရာနှင့် သင့်အပေါ် သူ တောင်းဆိုမည့် အရာများမှာ ပုံမှန် လူ့သဘာဝရှိသည့်လူများ စွမ်းဆောင်ရရှိကာ ရယူပြီး ပြီးမြောက်နိုင်သည့် အရာများသာ ဖြစ်သည်။ ထို့ကြောင့် လူအတွက် ဘုရားသခင်၏ တောင်းဆိုချက်များနှင့် စံနှုန်းများမှာ အနည်းငယ်မျှ အနှစ်မဲ့ခြင်း၊ သို့မဟုတ် မရေရာခြင်း မရှိပေ။ လူအတွက် ဘုရားသခင်၏ တောင်းဆိုချက်များမှာ ပုံမှန် လူ့သဘာဝရှိသည့် လူများ စွမ်းဆောင်ရရှိနိုင်သည့် အရာ၏ နယ်ပယ်ကို ခြုံငုံသည့် စံနှုန်းတစ်ခုထက် ဘာမျှမပိုပေ။ သင်၏ စိတ်ကူးများနောက်သို့သာ သင် အမြဲ လိုက်ပြီး အခြားသူများထက် သာ၍ တော်လိုကာ သာလွန်လိုပြီး သာ၍ တတ်စွမ်းလိုပါက၊ အခြားသူများထက် အမြဲ သင် သာလိုပါက ဘုရားသခင်၏ ဆိုလိုရင်းကို သင် နားလည်မှုလွဲပေပြီ။ မာနထောင်လွှားပြီး မိမိကိုယ်ကို မှန်သည်ဟု မှတ်ယူသောလူတို့သည် မကြာခဏ ဤသို့ဖြစ်ကြ၏။ ဖြေရှင်းချက်များအတွက် စိတ်မရှည်မဖြစ်ဖို့ ဘုရားသခင်က ပြောသည်။ သမ္မာတရားကို ရှာဖွေပြီး စည်းမျဉ်းများဖြင့် ပြုမူဆောင်ရွက်ရန် သူ ပြောသော်လည်း မာနထောင်လွှားပြီး မိမိကိုယ်ကို မှန်သည်ဟု မှတ်ယူသောလူတို့သည် ဘုရားသခင်၏ ဤတောင်းဆိုချက်များကို သေချာစွာ စဉ်းစားခြင်း မရှိချေ။ ထိုအစား ဟုန်းခနဲဖြစ်သော ခွန်အားနှင့် အားအင်ဖြင့် အမှုအရာများကို ပြီးမြောက်ရန်၊ သပ်ရပ်ပြီး လှပသည့် နည်းလမ်းဖြင့် အမှုအရာများကို လုပ်ဆောင်ရန်နှင့် မျက်တောင်တစ်ခတ်တွင် အခြားလူတိုင်းထက် သာလွန်ရန် မရမက ကြိုးစားကြလေသည်။ ၎င်းတို့သည် မဟာလူသားများ ဖြစ်လိုကြပြီး သာမန်လူသားဖြစ်ရန် ငြင်းပယ်ကြသည်။ ဤသည်မှာ လူအတွက် ဘုရားသခင် စီစဉ်ထားသည့် သဘာဝနည်းဥပဒေသများနှင့် ဆန့်ကျင်နေသည် မဟုတ်ပါလား။ (ဟုတ်ပါသည်။) ၎င်းတို့သည် သာမန်လူများ မဟုတ်သည်မှာ သိသာထင်ရှားပေသည်။ ပုံမှန် လူ့သဘာဝ ကင်းမဲ့ကြပြီး အလွန် မာနထောင်လွှားကြသည်။ ပုံမှန်လူသဘာဝနယ်ပယ်အတွင်းရှိ လူသားမျိုးနွယ်အတွက် ဘုရားသခင် ပြင်ဆင်သတ်မှတ်သည့် တောင်းဆိုချက်များကို အလေးမထားကြချေ။ ပုံမှန် လူ့သဘာဝရှိသူများက ရယူနိုင်သည့် လူသားမျိုးနွယ်အတွက် ဘုရားသခင် စီစဉ်ထားသော စံနှုန်းများကို ၎င်းတို့ အလေးမထားကြချေ။ ထို့ကြောင့် ဘုရားသခင်၏ သတ်မှတ်ချက်များကို ၎င်းတို့ မထီမဲ့မြင်ပြုပြီး “ဘုရားသခင်၏ တောင်းဆိုချက်များက အလွန်နိမ့်ကျသည်။ ဘုရားသခင်ကို ယုံကြည်သူများသည် အဘယ်သို့ သာမန် လူများဖြစ်နိုင်မည်နည်း။ သူတို့သည် သာမန်ထက် ထူးကဲသောသူများ၊ သာမန်လူများထက် ကျော်လွန်ပြီး သာလွန်သောသူများ ဖြစ်ရမည်။ သူတို့သည် ကြီးမြတ်ပြီး ကျော်ကြားသော ပုဂ္ဂိုလ်များ ဖြစ်ရမည်”ဟု တွေးကြသည်။ ဘုရားနှုတ်ကပတ်တော်များက မှန်ကန်ပြီး သမ္မာတရား ဖြစ်သော်လည်း ထူးခြားမှုမရှိသကဲ့သို့ သာမန်ဖြစ်လွန်းသည်ဟု တွေးလျက် ဘုရားနှုတ်ကပတ်တော်များကို အလေးမထားကြပေ။ ထို့ကြောင့် သူ၏ နှုတ်ကပတ်တော်များကို လျစ်လျူရှုပြီး အထင်သေးကြလေသည်။ သို့ရာတွင် လူတို့ လိုက်နာပြီး လက်တွေ့လုပ်ဆောင်သင့်သည့် စည်းမျဉ်းများနှင့် လမ်းကြောင်းများကို ဘုရားသခင် ညွှန်ပြသည်မှာ အတိအကျအားဖြင့် မဟာလူသားနှင့် ကြီးမြတ်သည့် ပုဂ္ဂိုလ်တို့က အလွန်မထီမဲ့မြင်ပြုသည့် ဤပုံမှန်ဖြစ်ပြီး သာမန်ဖြစ်သော စကားများဖြင့် ဖြစ်၏။ ဘုရားနှုတ်ကပတ်တော်များက အလွန် ရိုးသားစစ်မှန်သည်၊ ဓမ္မဓိဋ္ဌာန်ကျပြီး လက်တွေ့ကျသည်။ လူတို့အပေါ် မြင့်မားသည့် တောင်းဆိုချက်များ လုံးဝ မထားပေ။ ထိုနှုတ်ကပတ်တော်များသည် လူတို့ နားလည်နိုင်ပြီး လုပ်ဆောင်နိုင်သင့်သည့် အရာအားလုံး ဖြစ်သည်။ လူတို့အနေဖြင့် ပုံမှန် ဆင်ခြင်တုံတရားရှိသရွေ့ ၎င်းတို့အနေဖြင့် စိတ်ကူးယဉ်ရန် မကြိုးစားသင့်သကဲ့သို့ ထိုအစား ဘုရားနှုတ်ကပတ်တော်များနှင့် သမ္မာတရားကို အသိတရားရှိရှိ လက်တွေ့ကျသော စိတ်နေစိတ်ထားဖြင့် လက်ခံသင့်သည်၊ မိမိတို့တာဝန်များကို ကောင်းစွာ ထမ်းဆောင်သင့်သည်၊ ဘုရားသခင်၏ ရှေ့မှောက်တွင် အသက်ရှင်သင့်ပြီး သမ္မာတရားကို မိမိတို့ အပြုအမူနှင့် လုပ်ဆောင်ချက်များ၏ စည်းမျဉ်းအဖြစ် သဘောထားသင့်သည်။ ၎င်းတို့အနေဖြင့် အလွန်အကျွံ ရည်မှန်းချက်မကြီးသင့်ပေ။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလော့”ဟူသည့် စာကြောင်းတွင် ဘုရားနှုတ်ကပတ်တော်များက သမ္မာတရားဖြစ်ကြောင်းနှင့် သမ္မာတရားများသည် လူတို့ လက်တွေ့လုပ်ဆောင်သင့်သည့် စည်းမျဉ်းများဖြစ်ကြောင်းတို့ကို လူတို့ သာ၍ပင် နားလည်သင့်သည်။ ဤနေရာတွင် “လူတို့”က မည်သည့်အရာကို ရည်ညွှန်းပါသနည်း။ ပုံမှန် ဆင်ခြင်တုံတရားနှင့် ပုံမှန် ဝေဖန်ပိုင်းခြားနိုင်စွမ်းရှိသည့်၊ အပြုသဘောဆောင်သော အရာများကို နှစ်သက်ကာ မည်သည့်အရာက ဓမ္မဓိဋ္ဌာန်ကျပြီး မည်သည့်အရာက လက်တွေ့ကျသည်၊ မည်သည့်အရာက ထူးမခြားနားဖြစ်ပြီး မည်သည့်အရာက သာမန်ဖြစ်သည်ဆိုသည်တို့ကို နားလည်သူ၊ ပုံမှန်လူများကို ရည်ညွှန်းပေသည်။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလော့”ဟူသော စကားလုံးများကို တစ်စိမ့်စိမ့်တွေးရန် အချိန်ယူလော့။ ဤစကားများသည် ရိုးရှင်းသည့်၊ သာမန် စကားလုံးများဖြစ်သော်လည်း ပုံမှန် လူ့သဘာဝနှင့်ဆိုင်သည့် ဆင်ခြင်တုံတရား ပိုင်ဆိုင်သောလူများ လုပ်ဆောင်နိုင်သင့်သည့် တစ်စုံတစ်ရာကို ဖော်ပြပြီး ယင်းတို့သည် ပုံမှန်လူ့သဘာဝရှိသည့် လူတစ်ဦးက မိမိတို့၏ လက်တွေ့ဘဝတွင် အခက်အခဲများ ကြုံနေရချိန် လက်တွေ့အလုပ်ဆောင်သင့်ဆုံးသော သမ္မာတရား စည်းမျဉ်းလည်း ဖြစ်ပေသည်။ ယင်းတို့သည် ပုံမှန်လူ့သဘာဝနှင့်ဆိုင်သည့် ဆင်ခြင်တုံတရားကို ပိုင်ဆိုင်သော လူများ အလိုအပ်ဆုံးဖြစ်သည့် သမ္မာတရား ဖြစ်သည်။ အနှစ်မဲ့သော စကားများ လုံးဝ မဟုတ်ပေ။ သင်တို့သည် ဤသာမန် စကားများကို အကြိမ်များစွာ သီဆိုကာ နားထောင်ကြပြီး ဖြစ်သည်။ သို့သော် သင်တို့ထဲမှ မည်သူကမျှ ဤစကားများကို သေချာစွာ ဆင်ခြင်ပြီး အာရုံစူးစိုက် မိတ်သဟာယပြုရန် သမ္မာတရားများအဖြစ် သဘောထားခြင်း မရှိကြလေပြီ။ ဤသို့ဖြင့် သင်တို့သည် ဤအဖိုးတန်စကားများကို အချည်းနှီးဖြစ်စေကြပြီး ဖြစ်သည်။ အမှန်တွင် ဤစကားလုံးများတွင် လူတို့အတွက် ဘုရားသခင်၏ ရည်ရွယ်ချက်များ ဘုရားသခင်၏ သတိပေးချက်များနှင့် ဆုံးမမှုများအပြင် လူတို့အတွက် ဘုရားသခင်၏ တောင်းဆိုချက်များ ပါရှိသည်။ အလွန်များစွာ ပါရှိ၏။ လူတို့သည် အသနားအကြင်နာမဲ့ပြီး ဆင်ခြင်တုံတရားမဲ့ကြကာ ဤစကားများကို သာမန် စကားများအဖြစ် သဘောထားကြသည်။ ၎င်းတို့သည် ထိုအရာတို့ကို တန်ဖိုးထားခြင်းမရှိ၊ ဆင်ခြင်ခြင်း၊ သို့မဟုတ် လက်တွေ့လုပ်ဆောင်ခြင်း မရှိသကဲ့သို့ ဤအရာကြောင့် အဆုံးတွင် ဆင်းရဲဒုက္ခခံစားပြီး ဆုံးရှုံးမည့်သူများမှာ မည်သူများ ဖြစ်လိမ့်မည်နည်း။ လူတို့ကိုယ်တိုင်ပင် ဖြစ်သည်။ ဤသည်မှာ သင်ခန်းစာတစ်ခု မဟုတ်လော။

သာမန်လူတို့အတွက် ဤစာပိုဒ်တွင် ဘုရားသခင် စီစဉ်ထားသည့် သတ်မှတ်ချက်များကို လက်တွေ့လုပ်ဆောင်ရန် အလွန်လွယ်ကူသည်။ ဤလက်တွေ့လုပ်ဆောင်မှုနှင့်ပတ်သက်၍ ခက်ခဲသည့်အရာ၊ သို့မဟုတ် ပင်ပန်းသည့်အရာ တစ်ခုမျှ မရှိသကဲ့သို့ ထိုလက်တွေ့လုပ်ဆောင်မှုသည် ထိရောက်ပေသည်။ နောက်ဆုံးတွင် ထိုလက်တွေ့လုပ်ဆောင်မှုက သင့်အား တဖြည်းဖြည်း ရင့်ကျက်ကာ တိုးတက်စေနိုင်သည်။ “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့”ဆိုသည့်အရာ၏ စည်းမျဉ်းကို လက်တွေ့လုပ်ဆောင်ပြီးနောက်တွင် သမ္မာတရား၊ စိတ်သဘောထားဆိုင်ရာ ပြောင်းလဲမှု၊ အမျိုးမျိုးသော ပတ်ဝန်းကျင်ကို တွေ့ကြုံခြင်းမှ သင် ရရှိသည့် သိနားလည်မှု စသည်တို့အရ သင်သည် တိုးတက်လိမ့်မည်မှာ မှန်ပေ၏။ ဤစကားများ ကောင်းလိုက်လေခြင်း။ လူတို့တွင် ဆင်ခြင်တုံတရားရှိပြီး ဤစကားများကို လက်တွေ့လုပ်ဆောင်ကြပါက ဘုရားနှုတ်ကပတ်တော်များ၏ လမ်းပြမှုနှင့် လမ်းညွှန်မှုအောက်တွင် ဘုရားသခင်က အမျိုးမျိုးသော ပတ်ဝန်းကျင်များကို စီစဉ်သည့်အခါ ဘုရားသခင်၏ ရည်ရွယ်ချက်များက မည်သည့်အရာဖြစ်သည်ကို ၎င်းတို့ သိလာကြလိမ့်မည်။ အချိန်ကာလတစ်ခုကြာပြီးနောက်တွင် ၎င်းတို့သည် နောက်ဆုံး၌ အကျိုးရလဒ်များကို ခံစားနိုင်ကြလိမ့်မည်၊ အတွေ့အကြုံ ရရှိကာ ထိုပတ်ဝန်းကျင်များတွင် သမ္မာတရားကို နားလည်လာနိုင်ကြလိမ့်မည်။ ထိုသို့သော အကျိုးရလဒ်များကို သင်ခံစားရသည့်အခါ ဤပတ်ဝန်းကျင်များကို ဘုရားသခင် အဘယ်ကြောင့် စီစဉ်ကြောင်း၊ ဘုရား ရည်ရွယ်ချက်များက မည်သည့်အရာဖြစ်ပြီး လူတို့အား ထိုအရာများမှ မည်သည့်အရာကို ဘုရားသခင် ရရှိစေရန် ဆန္ဒရှိကြောင်းတို့ကို သင် သိလိမ့်မည်။ ထို့အပြင် လူတို့ လျှောက်သွားသည့် လမ်းလွှဲများ၊ ၎င်းတို့ တွေ့ကြုံရသည့် ဆုတ်ဆိုင်းမှုများ၊ ၎င်းတို့ ရှိထားသည့် လွဲချော်နေသော သိနားလည်မှုများ၊ ၎င်းတို့ ပိုင်ဆိုင်သည့် လက်တွေ့မကျသော စိတ်ကူးများ၊ ၎င်းတို့အတွင်းတွင် ထွက်ပေါ်သည့် ဘုရားအပေါ် အယူအဆများနှင့် အတိုက်အခံလုပ်ခြင်း စသည်တို့အားလုံးသည် ဤပတ်ဝန်းကျင်များကို ၎င်းတို့ တွေ့ကြုံစဉ်တွင် ဖြည်းဖြည်း ဖော်ထုတ်ကာ ထုတ်ဖော်ပြခံရလိမ့်မည်။ ဤအရာများက အပြုသဘောဆောင်သည်ဖြစ်စေ၊ အပျက်သဘောဆောင်သည်ဖြစ်စေ၊ ဤပတ်ဝန်းကျင်များမှတစ်ဆင့် မည်သည့်အရာ ဖော်ထုတ်ပြီး ထုတ်ဖော်ပြခံရသည်ကို ရှင်းလင်းစွာ သိမြင်ပြီး နားလည်ရန်မှာ အတွေ့အကြုံ ကာလတစ်ခု လိုအပ်သည်။ ဤသို့ဖြင့် “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်”ဟူသည့် ဘုရားနှုတ်ကပတ်တော်များ၏ စစ်မှန်သော အဓိပ္ပာယ်သည် ပြည့်စုံပေသည်။ ဆိုလိုသည်မှာ သင် မရိပ်စားမိနိုင်၊ သို့မဟုတ် နားမလည်နိုင်သကဲ့သို့ ယခင်က မတွေ့ကြုံရသေးသည့် တစ်စုံတစ်ရာကို ဘုရားသခင် စီစဉ်သည့်အခါ ထိုအခြေအနေမှ ဘုရားသခင် သင့်ကို နားလည်စေကာ ရရှိစေပြီး ကိုယ်တိုင်ကိုယ်ကျ တွေ့ကြုံစေချင်သည့် အရာများကို နှစ်ရက်မျှဖြင့် ရယူ၍ မရနိုင်ဟူ၍ဖြစ်သည်။ အချိန်အချို့ကြာပြီးနောက်တွင်မှသာ၊ ပြီးလျှင် ခြေတစ်လှမ်းစီတိုင်းတွင် ဘုရားသခင်၏ လမ်းညွှန်ချက်၊ ဉာဏ်အလင်းပေးခြင်းနှင့် လမ်းပြမှုတို့ဖြင့်သာ သင်သည် တဖြည်းဖြည်း သိနားလည်မှု ရပြီး ရလဒ်များ ရရှိလိမ့်မည်။ ထိုအရာမှာ လူတို့ စိတ်ကူးသကဲ့သို့ မဟုတ်။ ရုတ်တရက်ဖြစ်သည့် ဉာဏ်အလင်းပေးမှုဖြင့် အရာရာကို ရုတ်တရက် သင်နားမလည်ပေ၊ သို့မဟုတ် လျှပ်တစ်ပြက်ဖြစ်သော ဉာဏ်ကွန့်မြူးမှုဖြင့် ဘုရားသခင် ဆိုလိုသည့်အရာကို သင်မသိပေ။ ဘုရားသခင်သည် သဘာဝလွန် နည်းလမ်းများဖြင့် ထိုသို့သော အရာများကို မလုပ်ဆောင်ပေ။ ဤသို့ ဘုရားသခင် ပြုမူဆောင်ရွက်ခြင်း မရှိပေ။ ဘုရားသခင် အမှုပြုသည့် နည်းလမ်းမှာ ဤသို့ဖြစ်သည်။ ဘုရားသခင်သည် အခြေအနေတစ်ခု၏ အကြောင်းတရားများနှင့် အကျိုးဆက်များကို သင့်အား တွေ့ကြုံခွင့်ပေးပြီး သင်သည် “ထို့ကြောင့် ဤလူစားမျိုး၏ အနှစ်သာရမှာ ဤကဲ့သို့ဖြစ်ပြီး ထိုအရာမျိုး၏ လက်တွေ့ကျမှုနှင့် အနှစ်သာရမှာ ဤကဲ့သို့ဖြစ်ကာ ဤအရာက ဘုရားနှုတ်ကပတ်တော်၏ ထိုသို့သော စာကြောင်းကို ပြည့်စုံစေသည်။ ဘုရားသခင်က ထိုသို့ပြောသည့်အခါ ဆိုလိုသည့်အရာကို ကျွန်ုပ် နောက်ဆုံးတွင် သဘောပေါက်ပြီ။ ဤကဲ့သို့သော ကိစ္စရပ်များနှင့် ထိုကဲ့သို့သော လူများနှင့်ပတ်သက်၍ ဘုရားသခင် အဘယ်ကြောင့် ထိုသို့သောအရာများ ပြောဆိုခဲ့သည်ကို နောက်ဆုံးတွင် ကျွန်ုပ် နားလည်ပြီ”ဟု တဖြည်းဖြည်း သဘောပေါက်လာလိမ့်မည်။ သင်၏ အတွေ့အကြုံများမှတစ်ဆင့် သင့်ကို ဘုရားသခင်က ထိုသို့သာ အသိတရားရလာခွင့်ပေးသည်။ ဤအရာများကို သဘောပေါက်ရန် အချိန်အချို့ ကြာသည် မဟုတ်လော။ (ကြာပါသည်။) အတွေ့အကြုံကာလတစ်ခုမှတစ်ဆင့် သင်ရယူသည့် သိကျွမ်းမှုနှင့် နားလည်လာသည့် သမ္မာတရားများမှာ အယူဝါဒများ၊ သို့မဟုတ် အယူအဆဆိုင်ရာ အမှုအရာများမဟုတ်ဘဲ သင်၏ ကိုယ်ရေးကိုယ်တာ အတွေ့အကြုံနှင့် စစ်မှန်သော သိကျွမ်းမှုတို့ ဖြစ်သည်။ ဤသည်မှာ သင် ဝင်ရောက်သည့် သမ္မာတရား လက်တွေ့ကျမှု ဖြစ်သည်။ ဤတွင် “ဖြေရှင်းချက်များအတွက် စိတ်မရှည်မဖြစ်နှင့်”ဟူသည့် ဘုရားနှုတ်ကပတ်တော်များ၏ အကြောင်းတရားနှင့် ရင်းမြစ်တို့ တည်ရှိလေသည်။ သင် တွေ့ကြုံသည့် အဖြစ်အပျက်များမှ ဆုလာဘ်များကို ဘုရားသခင်က သင့်အား ရိတ်သိမ်းခွင့်ပေးသည့်အခါ သူသည် သင့်အား ဖြစ်စဉ်တစ်ခုကို ဖြတ်သန်းရုံမျှ ဖြတ်သန်းမသွားစေချင်၊ သို့မဟုတ် သဘောတရားတစ်ခုကို သင်ယူရုံမျှ မသင်ယူစေချင်ဘဲ နားလည်မှုတစ်ခု၊ အချို့သော အသိပညာ၊ အပြုသဘောဆောင်သော ရှုထောင့်နှင့် မှန်ကန်သည့် လက်တွေ့လုပ်ဆောင်မှု နည်းစနစ်တို့ကို ရရှိစေချင်သည်။ ဤစာပိုဒ်တွင် စာကြောင်းအနည်းငယ်သာ ပါရှိပြီး အကြောင်းအရာများစွာ မခြုံငုံသော်လည်း ဤစာပိုဒ်တွင် ဘုရားသခင် တင်ပြသည့် တောင်းဆိုချက်များနှင့် ထိုစာပိုဒ်မှတစ်ဆင့် လူတို့ကို သူ ပေးသည့် လက်တွေ့လုပ်ဆောင်မှု စည်းမျဉ်းများမှာ အလွန် အရေးကြီးသည်။ လူတို့သည် လူသား အသိပညာနှင့် အယူဝါဒအပေါ် ၎င်းတို့ ခံယူသည့် အလားတူသဘောထားဖြင့်ပင် ဘုရားနှုတ်ကပတ်တော်များကို မမှတ်ယူသင့်ပေ။ ဘုရားနှုတ်ကပတ်တော်များကို လက်တွေ့လုပ်ဆောင်ရန် စည်းမျဉ်းများရှိရမည်။ ဤသည်မှာ သင့်အနေဖြင့် အခြေအနေတစ်မျိုးမျိုးကို ကြုံရသည့်အခါ လက်တွေ့လုပ်ဆောင်ရန် စည်းမျဉ်းတစ်ခု၊ နည်းလမ်းတစ်ခု ရှိရမည်ဟု ဆိုလိုသည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းဟု ဆိုလိုသည့်အရာ ဖြစ်သည်။ ဤသည်မှာ စည်းမျဉ်းတစ်ခုဟုခေါ်သည့်အရာ ဖြစ်သည်။ ထို့ကြောင့် ဤသည်တို့မှာ ရိုးရှင်းသည့် စကားအနည်းငယ်မျှသာ မဟုတ်ပေ။ ထိုစကားများကို ဖော်ပြပြီး တင်ပြသည့် နည်းလမ်းသည် ရိုးရှင်းကာ နားလည်ရန်လွယ်ပြီး စကားလုံးများက အလွန်ရိုးစင်းပုံရကာ လှပသည့်၊ ကွန့်လွန်းသော ဘာသာစကား၊ သို့မဟုတ် ပါးနပ်သေသပ်သော ဝေါဟာရများ၊ သို့မဟုတ် ညက်ညောဆန်းပြားသော စကားများဖြင့် တန်ဆာဆင်ထားခြင်းမရှိသကဲ့သို့ တင်စီးသော လေသံဖြင့် ပြောဆိုထားခြင်းမရှိသည့်အပြင် ထိုစကားများသည် တေ့တေ့ဆိုင်ဆိုင် ရင်းရင်းနှီးနှီး ပွင့်ပွင့်လင်းလင်း ပြောဆိုသည့် ရိုးသားစစ်မှန်သော ဆုံးမစကားများနှင့် တောင်းဆိုချက်များ ဖြစ်လင့်ကစား လူတို့အား အရေးအကြီးဆုံးသော စည်းမျဉ်းများနှင့် လက်တွေ့လုပ်ဆောင်မှု လမ်းကြောင်းများကို အမှန်တကယ် ပြောကြားလေသည်။

ဘုရားသခင် ပြောဆိုထားသည့် သာမန်အဖြစ်ဆုံးသော စကားများကို လူများစွာက မည်သည့်အခါတွင်မျှ အလေးအနက် မထားကြပေ။ ဘုရားသခင် ပြောဆိုသည့် နက်နဲပြီး ဆန်းကျယ်သော စကားများကိုသာ သူ၏ နှုတ်ကပတ်တော်များအဖြစ် မှတ်ယူကြလေသည်။ ဤသည်မှာ လွဲချော်နေသော သိနားလည်မှု၏ သရုပ်သကန်တစ်ခု မဟုတ်လော။ ဘုရားနှုတ်ကပတ်တော်များ၏ စာကြောင်းတိုင်းသည် သမ္မာတရားဖြစ်၏။ သာမန်စကားများဖြစ်စေ၊ နက်နဲသော စကားများဖြစ်စေ ဘုရားနှုတ်ကပတ်တော်များအားလုံးတွင် သမ္မာတရားနှင့် နက်နဲသောအရာများပါရှိပြီး ထိုအရာများကို နားလည်ကာ သိရှိရန် နှစ်ချီအတွေ့အကြုံနှင့် ဝိညာဉ်ရင့်ကျက်မှု တစ်ခုခု လိုအပ်ပေသည်။ သင်တို့ ယခုတင် သီဆိုကြသည့် ဓမ္မတေးသီချင်းတွင် ပါရှိသည့် ဘုရားသခင်၏ ကောင်းမွန်ပြီး အရေးကြီးသော စကားများကဲ့သို့ပင် မည်သူကမျှ ဤစကားလုံးများကို အလေးအနက် မထားကြပေ။ ထိုစကားများကို တေးဂီတအတွက် ပြင်ဆင်ထားပြီး လူတိုင်းက နှစ်ချီ သီဆိုပြီးဖြစ်သော်လည်း ထိုစကားများတွင် ပါရှိသည့် ဤအရေးအကြီးဆုံးသော လက်တွေ့လုပ်ဆောင်မှု စည်းမျဉ်းများကို မည်သူကမျှ တစ်ကြိမ်တစ်ခါမျှ ရှာမတွေ့ဖူးကြပေ။ လူအချို့သည် ဘုရားနှုတ်ကပတ်တော်များက “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့” ဟု ၎င်းတို့ကို ပြောနေပုံရသည်ဟူသော ခံစားချက်တစ်ခု ၎င်းတို့၏ အသိစိတ်တွင်ရှိပြီး ဤသည်တို့မှာ လူတို့အတွက် ဘုရားသခင် ရှိထားသည့် တောင်းဆိုချက်များဖြစ်သည်ဟု ခံစားရလျှင်ပင် အဘယ်သူသည် မိမိတို့၏ တကယ့်ဘဝတွင် တစ်ကြိမ်တစ်ခါမျှ အမှန်တကယ် လက်တွေ့လုပ်ဆောင်ဖူးသနည်း၊ အကောင်အထည်ဖော်ကာ ဤဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ဖူးကြသနည်း။ တစ်ဦးတလေက ဤအရာကို လုပ်ဆောင်ပြီးပြီလော။ (မလုပ်ဆောင်ရသေးပါ။) ဤအရာကို မည်သူမျှ မလုပ်ဆောင်ရသေးပေ။ ဤဘုရားနှုတ်ကပတ်တော်များသည် အလွန်ရိုးရှင်းသော်လည်း မည်သူကမျှ မလိုက်လျှောက်နိုင်ပေ။ ဤအရာအတွင်းတွင် ပဓာနကျသော ပြဿနာတစ်ခု ရှိသည် မဟုတ်လော။ (ရှိပါသည်၊ လူတို့သည် သမ္မာတရားကို အလွန်အမင်း မနှစ်မြို့ကြသည်ဟု ပြပါသည်။) အခြားတစ်ခုတလေ ရှိသေးသလော။ (ကျွန်ုပ်တို့ထံ ဘုရားသခင်ပြောဆိုခဲ့သည့် ဤစကားများသည် အလွန် လက်တွေ့ကျသည်။ စည်းမျဉ်းနှင့်ဆိုင်သည့် စကားများသာ ဖြစ်သည်။ သို့ရာတွင် ဘုရားနှုတ်ကပတ်တော်များကို ကျွန်ုပ်တို့ အလေးအနက် မထားကြပါ။ ထိုနှုတ်ကပတ်တော်များကို ကျွန်ုပ်တို့ အာရုံမစိုက်ကြသကဲ့သို့ လက်တွေ့လုပ်ဆောင်ခြင်း မရှိကြသေးပါ။) သို့ဆိုလျှင် ဘုရားနှုတ်ကပတ်တော်များကို သင်တို့ မည်ကဲ့သို့ ပုံမှန်ဖတ်ရှုကြသနည်း။ (ဘုရားနှုတ်ကပတ်တော်များကို ကျွန်ုပ်တို့ ဖတ်ရှုသည့်အခါ ပုံမှန်အားဖြင့် ကျွန်ုပ်တို့ အပေါ်ယံအားဖြင့် သာမန်ကာလျှံကာသာ ဖတ်ကြပါသည်။ စကားလုံးများ၏ တိုက်ရိုက်အဓိပ္ပာယ်ကို ကျွန်ုပ်တို့ နားလည်သည့်နောက်တွင် ကျွန်ုပ်တို့ ဆက်ဖတ်ကြသည်။ ထိုစကားများတွင် ဘုရားသခင်၏ ရည်ရွယ်ချက်များက မည်သည့်အရာများဖြစ်သည်၊ သို့မဟုတ် မည်သည့် သမ္မာတရား စည်းမျဉ်းကို ကျွန်ုပ်တို့ လက်တွေ့လုပ်ဆောင်သင့်သည်ဆိုသည်တို့ကို ကျွန်ုပ်တို့ နားမလည်ပါ။ ထိုစကားများကို ကျွန်ုပ်တို့ ထိုကဲ့သို့ သေချာစွာ မဆင်ခြင်ခဲ့ကြပါ။) သင်တို့သည် အယူအဆဆိုင်ရာ စိတ်ကူးအချို့ဖြင့် ပြန်ဖြေကြပြီးဖြစ်ကာ သင်တို့ ပြောဆိုသည့်အရာ မှန်ကန်ပုံရသော်လည်း လူတို့က ဘုရားသခင်၏ နှုတ်ကပတ်တော်ကို တန်ဖိုးထားခြင်းမရှိရခြင်း၏ ဖြစ်ကြောင်းရင်းမြစ်ကို သင်တို့ ရှင်းရှင်းလင်းလင်း မတွေ့မြင်ကြသေးပေ။ ဘုရားနှုတ်ကပတ်တော်များကို သင် တန်ဖိုးထားလျှင် ထိုနှုတ်ကပတ်တော်များတွင် ပါရှိသည့် ရတနာများ၊ ရွှေ၊ စိန်များကို သင် ရှာဖွေတွေ့ရှိနိုင်လိမ့်မည်ဖြစ်ပြီး ဤအရာများကို တစ်သက်တာ သင် မွေ့လျော်ခံစားလိမ့်မည်။ ဘုရားနှုတ်ကပတ်တော်များကို သင် တန်ဖိုးမထားပါက ဤရတနာများကို သင် ရရှိနိုင်လိမ့်မည် မဟုတ်။ ဘုရားနှုတ်ကပတ်တော်များကို တန်ဖိုးမထားခြင်းဆိုသည်မှာ မည်သည့်အရာကို ဆိုလိုသနည်း။ ဘုရားနှုတ်ကပတ်တော်များကို သင် ချစ်ခင်မြတ်နိုးခြင်းမရှိဟု ဆိုလိုသည်။ ဘုရားနှုတ်ကပတ်တော်များ အလွန်များကြောင်းနှင့် အားလုံးက သမ္မာတရားဖြစ်ကာ မည်သည့်အရာများအား တန်ဖိုးထားရမည်ကို သင် မသိကြောင်း သင်ခံစားရသည်။ အားလုံးက သာမန်ဖြစ်သည်ဟု သင် ခံစားရပြီး ဤသည်မှာ ပြဿနာဖြစ်သည့်သဘောဖြစ်သည်။ ဘုရားနှုတ်ကပတ်တော်များကို တန်ဖိုးထားခြင်းဆိုသည်မှာ မည်သည့်အရာကို ဆိုလိုသနည်း။ ဘုရားနှုတ်ကပတ်တော်အားလုံးက သမ္မာတရားဖြစ်ကြောင်းနှင့် ဤသမ္မာတရားများသည် လူတို့၏ ဘဝများနှင့် အသက်ရှင်ခြင်းအတွက် အသုံးအဝင်ဆုံးနှင့် အဖိုးမဖြတ်နိုင်သော ရတနာများဖြစ်ကြောင်း သင် သိရှိသည်ကို ဆိုလိုသည်။ ဘုရားနှုတ်ကပတ်တော်များအား မခွဲခွာရက်အောင် အလွန်ချစ်ခင်သည့် ရတနာများအဖြစ် သင် သဘောထားသည်ဟု ဆိုလိုပေသည်။ ဘုရားနှုတ်ကပတ်တော်များအပေါ် ဤသဘောထားကို တန်ဖိုးထားခြင်းဟု ခေါ်သည်။ ဘုရားနှုတ်ကပတ်တော်များကို တန်ဖိုးထားခြင်းဆိုသည်မှာ ဘုရားနှုတ်ကပတ်တော်များအားလုံးက အကြီးမားဆုံး တန်ဖိုးရှိသည့် ရတနာများဖြစ်ကြောင်း၊ မည်သည့် ကျော်ကြားသော၊ သို့မဟုတ် ကြီးမြတ်သော ပုဂ္ဂိုလ်မဆို၏ ဘဝဆောင်ပုဒ်များထက် အဆတစ်ရာ၊ အဆတစ်ထောင် သာ၍ အဖိုးတန်ကြောင်း သင် ရှာဖွေတွေ့ရှိပြီးဖြစ်သည်ဟု ဆိုလိုသည်။ ယင်းမှာ သင်သည် ဘုရားနှုတ်ကပတ်တော်များ၏ သမ္မာတရားကို ရရှိပြီးဖြစ်ကြောင်းနှင့် ဘဝ၏ အကြီးမားဆုံးနှင့် တန်ဖိုးအရှိဆုံးသော ရတနာများကို ရှာဖွေတွေ့ရှိပြီးဖြစ်ကြောင်း ဆိုလိုပေသည်။ ဤရတနာများကို ရှာဖွေတွေ့ရှိခြင်းသည် သင်၏ တန်ဖိုးကို တိုးပွားရန်နှင့် ဘုရားသခင်၏ လက်ခံမှုကို ရရှိရန် သင့်ကို ကူညီပေးနိုင်သည်။ ဤအကြောင်းရင်းအတွက် သင်သည် ဤသမ္မာတရားများကို အထူးသဖြင့် တန်ဖိုးထား၏။ ဤအရာနှင့်ဆိုင်သည့် တကယ့် ဘဝ ဥပမာတစ်ခုကို ငါပေးမည်။ အမျိုးသမီးတစ်ဦးက လှပသည့် ဝတ်စုံတစ်စုံကို ဝယ်သည်ဆိုပါစို့။ သူမ အိမ်ပြန်ရောက်သည့်အခါ ထိုဝတ်စုံကို မှန်ထဲတွင် စမ်းဝတ်ကြည့်သည်။ ဘယ်ပြန်၊ ညာပြန်ကြည့်ရင်း သူက “ဤဝတ်စုံအရမ်းလှသည်၊ ဝတ်စုံ၏ အထည်သားက ထူးကဲသည်။ လက်ရာက အလွန်လက်ရာမြောက်ပြီး သက်သောင့်သက်သာ ဖြစ်သလို ဝတ်ရသည်မှာ နူးညံ့သည်။ ထိုသို့သော ကောင်းမွန်သည့် အဝတ်အစားများ ဝယ်နိုင်သည်မှာ ငါကောင်းချီးခံစားရလေခြင်း။ ဤအရာသည် ငါအနှစ်သက်ဆုံး အဝတ်အထည်တစ်ခုဖြစ်သော်လည်း တစ်ချိန်လုံး ဝတ်၍ မဖြစ်ပါ။ အဆင့်အတန်း အမြင့်ဆုံးသော ပွဲများတက်ရောက်ပြီး ဂုဏ်အရှိဆုံးသော လူများကို တွေ့ဆုံသည့်အခါတွင် ငါဝတ်မည်”ဟု တွေးသည်။ အားလပ်သည့်အချိန်အချို့ ရသည့်အခါ သူသည် ရှုစားပြီး ဝတ်ကြည့်ရန် ထိုဝတ်စုံကို မကြာခဏ ထုတ်ကြည့်လေသည်။ ခြောက်လကြာပြီးနောက်တွင် ထိုဝတ်စုံနှင့်ပတ်သက်၍ သူမ စိတ်လှုပ်ရှားနေဆဲဖြစ်ပြီး ထိုဝတ်စုံနှင့် မခွဲနိုင်မခွာရက်ဖြစ်နေသည်။ ဤသည်မှာ တစ်စုံတစ်ရာ တန်ဖိုးထားခြင်းဟု ဆိုလိုသည့်အရာ ဖြစ်သည်။ ဘုရားသခင်၏ နှုတ်ကပတ်တော်များအပေါ် သင်၏ သဘောထားသည် ဤအဆင့်သို့ ရောက်ပြီလော။ (မရောက်သေးပါ။) အမျိုးသမီးက သူ အနှစ်သက်ဆုံး ဝတ်စုံကို တန်ဖိုးထားသမျှလောက် ဘုရားနှုတ်ကပတ်တော်များကို သင်တန်ဖိုးမထားသေးသည်မှာ အဘယ်မျှ သနားချင့်စဖွယ် ကောင်းသနည်း။ သင်သည် ဘုရားနှုတ်ကပတ်တော်များစွာကို ဖတ်ရှုပြီးဖြစ်သော်လည်း သမ္မာတရားများစွာကို ရှာတွေ့နိုင်ခြင်း မရှိသေးသကဲ့သို့ လက်တွေ့ကျမှုထဲသို့ လုံးဝ မဝင်ရောက်နိုင်သေးသည်မှာ အံ့ဩစရာမရှိပေ။ ဘုရားနှုတ်ကပတ်တော်အားလုံးက သမ္မာတရားဖြစ်ကြောင်း သင်အမြဲ ပြောသော်လည်း ဤသည်တို့သည် အယူအဆဆိုင်ရာနှင့် နှုတ်ဖြင့် ပြောဆိုချက်များသာ ဖြစ်သည်။ အရိုးရှင်းဆုံးနှင့် ပထမဆုံး ဖော်ပြထားသည့် ဘုရားနှုတ်ကပတ်တော် စာပိုဒ်များကို ထုတ်ပြပြီး ထိုနှုတ်ကပတ်တော်များတွင် မည်သည့် သမ္မာတရားများ ရှိသည်၊ ဘုရားသခင်၏ ရည်ရွယ်ချက်များက မည်သည့်အရာဖြစ်သည်၊ သို့မဟုတ် လူကို ဘုရားသခင်က မည်သည့် တောင်းဆိုချက်များနှင့် စံနှုန်းများပေးသည်ဆိုသည်တို့ကို မေးခြင်းခံရပါက သင်တို့သည် ဆွံ့အကာ စကားတစ်ခွန်းမျှ တုံ့ပြန်ပြောဆိုနိုင်မည်မဟုတ်ပေ။ သင်တို့သည် ဘုရားနှုတ်ကပတ်တော်များစွာကို ဖတ်ရှုကာ နားထောင်ပြီးဖြစ်သည်။ သို့ဆိုလျှင် ထိုနှုတ်ကပတ်တော်များအပေါ် အဘယ်ကြောင့် စစ်မှန်သည့် သိနားလည်မှု မရှိကြပါသနည်း။ ပြဿနာ၏ ရင်းမြစ်မှာ အဘယ်နည်း။ အမှန်တွင် လူတို့သည် ဘုရားနှုတ်ကပတ်တော်များကို လုံလောက်အောင် တန်ဖိုးမထားခြင်း ဖြစ်သည်။ ဘုရားနှုတ်ကပတ်တော်များကို သင်တန်ဖိုးထားသည့် လက်ရှိ အတိုင်းအတာတွင် သင်သည် ဘုရားနှုတ်ကပတ်တော်များရှိ သမ္မာတရားကို ရှာတွေ့ခြင်းမှ အလှမ်းဝေးသကဲ့သို့ ထိုနှုတ်ကပတ်တော်များမှတစ်ဆင့် လူ့အပေါ် ဘုရားသခင် ပေးသနားသည့် တောင်းဆိုချက်များ၊ စည်းမျဉ်းများနှင့် လက်တွေ့လုပ်ဆောင်မှု လမ်းကြောင်းတို့ကို ရှာဖွေတွေ့ရှိခြင်းမှ သင် အလှမ်းဝေးနေပေသည်။ ဤသည်မှာ သင့်အပေါ် အမှုအရာများ ကျရောက်သည့်အခါ သင် အမြဲ စိတ်ရှုပ်ထွေးပြီး စည်းမျဉ်းများ လုံးဝ ရှာမတွေ့နိုင်ရသည့် အကြောင်းရင်း ဖြစ်သည်။ ဤသည်မှာ အမှုအရာများစွာကို သင်တွေ့ကြုံသော်လည်း ဘုရားသခင်၏ ရည်ရွယ်ချက်များကို လုံးဝ မသိ၊ သို့မဟုတ် မရင့်ကျက်၊ သို့မဟုတ် သိပ်များစွာ ပြောင်းလဲခြင်းမရှိ၊ သို့မဟုတ် အနည်းငယ်မျှသော ဆုလာဘ်ထက်ပို၍ အကျိုးခံစားခြင်း မရှိရသည့် အကြောင်းရင်း ဖြစ်သည်။ ဤကဲ့သို့သော လူတို့သည် အလွန်သနားချင့်စဖွယ်ဖြစ်သည် မဟုတ်လော။

ဤစာပိုဒ်ကို ပြန်ဖတ်လော့။ (“သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်နှင့်။ ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။ ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။ သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်။ စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။ ဘုရားသခင်နှင့် တက်ကြွစွာ ပူးပေါင်းပြီး၊ သင့်အတွင်းမှ အနှောင့်အယှက်များကို ဖယ်ရှားလော့။”) အရေးကြီးသည့် အချက်များဆီသို့ သင်၏ အာရုံကို ဆွဲဆောင်ပြီး ဘုရားနှုတ်ကပတ်တော်များကို ဖတ်ရှုခြင်းအတွက် စည်းမျဉ်းများနှင့် ထိုနှုတ်ကပတ်တော်များထဲတွင် လက်တွေ့လုပ်ဆောင်မှု လမ်းကြောင်းတစ်ခု မည်သို့ ရှာတွေ့ရမည်ဆိုသည်ကို ရှင်းပြပါရစေ။ စာပိုဒ်ကို တစ်ကြောင်းချင်းစီ ပြန်ဖတ်လော့။ (“သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်။”) ဤစာကြောင်းတွင် လူတို့ နားလည်ရမည့် စည်းမျဉ်းတစ်ခု ပါရှိ၏။ ဤသို့ဖြစ်သည်။ ရလဒ်များကို မြင်ရန် အလောတကြီး မဖြစ်နှင့်၊ အထိတ်တလန့်မဖြစ်နှင့်၊ အပူတပြင်းမလုပ်နှင့်ဟူ၍ ဖြစ်သည်။ ဤသည်မှာ သဘောထားတစ်ခု ဖြစ်၏။ ဤပထမစာကြောင်းတွင် အမှုအရာများအပေါ် လူတို့ ခံယူသင့်သည့် မှန်ကန်သော သဘောထားပါရှိသည်။ ဤမှန်ကန်သော သဘောထားသည် ပုံမှန်လူ့သဘာဝနှင့်ဆိုင်သည့် ဆင်ခြင်တုံတရား နယ်ပယ်အတွင်းတွင် တည်သည်။ ပုံမှန် လူ့သဘာဝ ပိုင်ဆိုင်သော လူတို့၏ ဆင်ခြင်တုံတရားနှင့် အစွမ်းအစ နယ်ပယ်အတွင်းတွင် ကျရောက်သည်။ ယခုတွင် ဒုတိယ စာကြောင်းကို ဖတ်လော့။ (“ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။”) ဤသည်မှာ မည်သည့်အရာကို ဆိုလိုသနည်း။ (ဤသည်မှာ ဘုရားသခင်က လူကိုပေးသည့် လက်တွေ့လုပ်ဆောင်မှု လမ်းကြောင်း ဖြစ်ပါသည်။) မှန်ပေ၏၊ ထိုမျှ ရိုးရှင်းပေသည်။ ဤသည်မှာ လက်တွေ့လုပ်ဆောင်မှု လမ်းကြောင်း ဖြစ်သည်။ ဤနေရာတွင် “ပို၍မကြာခဏ”ဟူသည်မှာ ဤအရာကို သင်လုပ်ချင်သည့်အခါတိုင်းတွင် မလုပ်သင့်သကဲ့သို့ ဧကန်မုချ တစ်လ ကိုးသီတင်းကြာမှ တစ်ကြိမ်သာ မလုပ်ဆောင်သင့်ဟု ဆိုလိုသည်။ ဤကိစ္စရပ်များ သင့်စိတ်ထဲပေါ်လာသည်နှင့် ဆုတောင်းပြီး ရှာဖွေရန် ဘုရားသခင်ရှေ့မှောက်သို့ ယူဆောင်သင့်သည်ဟု ဆိုလိုသည်။ ဤကိစ္စရပ်များတွင် ဝန်ထုပ်တစ်ခုကို သင် ထမ်းပါက၊ ဖြောင့်မတ်ခြင်းတရားအတွက် ဆာငတ်၊ တောင့်တသော နှလုံးသားတစ်ခု သင်၌ ရှိပါက၊ ဤကိစ္စရပ်များရှိ ဘုရားသခင်၏ ရည်ရွယ်ချက်များနှင့် ဘုရားသခင်၏ တောင်းဆိုချက်များအပြင် သင် ရိပ်စားမိလိုသည့် ပြဿနာများ၏ အနှစ်သာရတို့ကို နားလည်ရန် သင် စိတ်ထက်သန်ပါက ဘုရားသခင်ရှေ့မှောက်သို့ သင် မကြာခဏ လာသင့်ပေသည်။ ယင်းမှာ အလွန်များသည့် အကြိမ်ရေဖြင့်လာသင့်သည်ဟု ဆိုလိုသည်။ သင် ရှိသည့် ပတ်ဝန်းကျင်အပေါ် မူတည်၍ သင်အလုပ်များသည့်အခါ ဤကိစ္စရပ်များကို သင်တွေးနေခဲ့သည့်အလား၊ သို့မဟုတ် ယင်းတို့နှင့် ပတ်သက်၍ ဘုရားသခင်ထံ ဆုတောင်းကာ ရှာဖွေနေခဲ့သည့်အလား ဤကိစ္စရပ်များကို ချင့်ချိန်စဉ်းစားရန် အားလပ်သည့် အချိန်အခိုက်အတန့်တစ်ခုကို ရှာလော့။ ဤလက်တွေ့လုပ်ဆောင်မှုပုံစံသည် အလွန် ရှင်းလင်းသည် မဟုတ်လော။ (ရှင်းလင်းပါသည်။) ဥပမာအားဖြင့် အစာစားပြီးနောက် အနားယူချိန်တစ်ခု သင် ယူသည့်အခါ “ဘုရားသခင်၊ ထိုထိုသော ပတ်ဝန်းကျင်တစ်ခုကို ကျွန်ုပ် တွေ့ကြုံပြီးဖြစ်ပါသည်။ ကိုယ်တော်၏ ရည်ရွယ်ချက်များကို ကျွန်ုပ် နားမလည်သကဲ့သို့ ဤအရာ ကျွန်ုပ်ထံ အဘယ်ကြောင့် ဖြစ်ပျက်ခဲ့သည်ကို ကျွန်ုပ် မရိပ်စားမိနိုင်ပါ။ ဤလူ၏ အကြံသည် အတိအကျ မည်သည့်အရာ ဖြစ်ပါသနည်း။ ဤပြဿနာမျိုးကို ကျွန်ုပ် မည်သို့ ဖြေရှင်းသင့်ပါသနည်း။ ဤကိစ္စမှ မည်သည့်အရာကို ကိုယ်တော် ကျွန်ုပ်အား နားလည်စေချင်ပါသနည်း”ဟု ဆိုလျက် တွေးဆကာ ဆုတောင်းလော့။ ဤရိုးရှင်းသည့် စကားအနည်းငယ်ဖြင့် သင်ရှာဖွေလိုသည့် ကိစ္စရပ်များနှင့် သင် နားလည်လိုသည့် ပြဿနာများ၏ အနှစ်သာရနှင့်ပတ်သက်၍ ဘုရားသခင်ထံ ဆုတောင်းပြီး ရှာဖွေသည်။ ဤကဲ့သို့ ဆုတောင်းခြင်း၏ ရည်ရွယ်ချက်မှာ အဘယ်နည်း။ သင်သည် ဘုရားရှေ့မှောက်သို့ ပြဿနာကို ရိုးရှင်းစွာ ချခင်းထားခြင်း မဟုတ်၊ ဘုရားသခင်ထံမှ သမ္မာတရားကို သင် ရှာဖွေနေခြင်း ဖြစ်သည်၊ ဘုရားသခင်ကို သင့်အတွက် ထွက်ပေါက်တစ်ခု ဖွင့်ပေးစေရန်နှင့် ဤကိစ္စနှင့်ပတ်သက်၍ မည်သည့်အရာ လုပ်ဆောင်ရမည်ဆိုသည်ကို သင့်အား ပြောပြစေရန် သင်ကြိုးစားနေခြင်းဖြစ်ပြီး သင့်ကို ဉာဏ်အလင်းပေးကာ လမ်းပြရန် ဘုရားသခင်ကို သင် တောင်းလျှောက်နေခြင်း ဖြစ်သည်။ ဤအရာကို လုပ်ဆောင်နိုင်ရန် သင့်အတွက် လိုအပ်သည့် သတ်မှတ်ချက်များမှာ အဘယ်နည်း။ (ဖြေရှင်းချက်များအတွက် စိတ်မရှည်မဖြစ်ရပါ။) ဖြေရှင်းချက်များနှင့်ပတ်သက်၍ စိတ်မရှည်မဖြစ်ခြင်းသည် သဘောထားတစ်ခုမျှသာ ဖြစ်သည်။ ယင်းမှာ သင်သည် ဖြေရှင်းချက်များနှင့်ပတ်သက်၍ စိတ်မရှည်မဖြစ်ခြင်း မဟုတ်ဘဲ ဖြေရှင်းချက်များအတွက် သင်စိတ်မရှည်မဖြစ်ခြင်း၏ ကြီးမားသည့် မရှိမဖြစ် လိုအပ်ချက်အောက်တွင် သင်သည် ဖြောင့်မတ်ခြင်းတရားအတွက် ဆာငတ်၊ ခင်မွတ်သော စိတ်နှလုံးတစ်ခု ရှိကာ ဤကိစ္စရပ်တွင် ဝန်ထုပ် ထမ်းခြင်း ဖြစ်သည်။ နောက်တစ်နည်းဖြင့် ပြောရလျှင် ဤကိစ္စရပ်သည် သင့်အပေါ် ဖိအားတစ်မျိုးကဲ့သို့ ပြုမူဆောင်ရွက်ပြီး သင့်အနေဖြင့် နားလည်ပြီး ဖြေရှင်းချင်သည့် ပြဿနာတစ်ခု ရှိရန်အလို့ငှာ ထိုဖိအားက သင့်ပခုံးပေါ် ဝန်ထုပ်တစ်ခု ထားရှိလေသည်။ ဤသည်မှာ သင်၏ လက်တွေ့လုပ်ဆောင်မှု လမ်းကြောင်း ဖြစ်သည်။ သင်၏ အားလပ်သည့်အချိန်တွင် သင်၏ ပုံမှန် ဝတ်ပြုဆက်ကပ်သည့် အချိန်အတောအတွင်းတွင်၊ သို့မဟုတ် သင်၏ ညီအစ်ကို မောင်နှမများနှင့် သင် စကားစမြည်ပြောနေသည့်အချိန်တွင် သင်၏ လက်တွေ့ကျသော အခက်အခဲများနှင့် ပြဿနာများကို သင် တင်ပြနိုင်ပြီး သင်၏ ညီအစ်ကို မောင်နှမများနှင့်အတူ မိတ်သဟာယပြုကာ ရှာဖွေနိုင်ပေသည်။ ပြဿနာများကို သင်မဖြေရှင်းနိုင်သေးပါက ဆုတောင်းပြီး သမ္မာတရားကို ရှာဖွေရန် ဘုရားသခင်ရှေ့မှောက်သို့ ထိုပြဿနာများကို ယူဆောင်လော့။ ဤအရာကို သင် လုပ်ဆောင်သည့်အခါ “ဘုရားသခင်၊ ကျွန်ုပ်အတွက် ကိုယ်တော် စီစဉ်ပေးထားသည့် ပတ်ဝန်းကျင်ကို မည်သို့ ကျွန်ုပ် တွေ့ကြုံသင့်သည်ကို ကျွန်ုပ် မသိသေးပါ။ ထိုအရာအပေါ် ကျွန်ုပ် သိနားလည်မှု မရှိသေးသကဲ့သို့ မည်သည့်နေရာတွင် အစပြုရမည်၊ သို့မဟုတ် မည်သို့ လက်တွေ့လုပ်ဆောင်ရမည်ကို မသိပါ။ ကျွန်ုပ်သည် ဝိညာဉ်ရင့်ကျက်မှု နည်းပါးပြီး သမ္မာတရား များစွာကို နားမလည်ပါ။ ကျေးဇူးပြုပြီး ကျွန်ုပ်ကို ဉာဏ်အလင်းပေးကာ လမ်းပြတော်မူပါ။ ကျွန်ုပ်ကို ကိုယ်တော် ဤပတ်ဝန်းကျင်မှ မည်သည့်အရာ ရရှိစေချင်သည်၊ သို့မဟုတ် နားလည်စေချင်သည်၊ သို့မဟုတ် ဤပတ်ဝန်းကျင်မှတစ်ဆင့် ကျွန်ုပ်အကြောင်း မည်သည့်အရာကို ကိုယ်တော် ထုတ်ဖော်ပြလိုသည်ဆိုသည်တို့ကို ကျွန်ုပ် မသိပါ။ ကျေးဇူးပြုပြီး ကျွန်ုပ်ကို ဉာဏ်အလင်းပေးကာ ကိုယ်တော်၏ ရည်ရွယ်ချက်ကို နားလည်ခွင့်ပေးတော်မူပါ”ဟု ဆိုလော့။ ဤသည်မှာ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာလော့” ဟူသည့် စာကြောင်းတွင် တွေ့ရသည့် လက်တွေ့လုပ်ဆောင်မှု လမ်းကြောင်း ဖြစ်သည်။ တစ်ခါတစ်ရံ သင်၏ စိတ်နှလုံးတွင် တွေးတောရင်း၊ တစ်ခါတစ်ရံ တိတ်ဆိတ်စွာ ဘုရားသခင်ထံ ဆုတောင်းရင်းနှင့် တစ်ခါတစ်ရံ ကျယ်ကျယ်ပြောကာ တစ်ခါတစ်ရံ သင်၏ ညီအစ်ကို မောင်နှများနှင့်အတူ မိတ်သဟာယဖွဲ့ရင်း ဤကဲ့သို့ လက်တွေ့လုပ်ဆောင်လော့။ သင်သည် ဤသရုပ်သကန်များရှိပါက ဘုရားသခင်၏ ရှေ့မှောက်တွင် အသက်ရှင်နှင့်ပြီးဖြစ်ကြောင်း သက်သေပြပေသည်။ သင်၏ စိတ်နှလုံးတွင် ဘုရားသခင်နှင့် ဤသို့ သင် မကြာခဏ ဆက်သွယ်ပြောဆိုပါက သင်သည် ဘုရားသခင်နှင့် ပုံမှန်ဆက်ဆံရေးတစ်ခု ရှိပေသည်။ ထိုသို့သော အတွေ့အကြုံကို နှစ်အတော်ကြာတွေ့ကြုံပြီးနောက်တွင် သမ္မာတရား လက်တွေ့ကျမှုထဲသို့ သင် အလိုအလျောက် ဝင်ရောက်လိမ့်မည်။ ဤလက်တွေ့လုပ်ဆောင်မှုနှင့် စပ်လျဉ်း၍ အခက်အခဲများ တစ်ခုတလေ ရှိသလော။ (မရှိပါ။) ကောင်းပေ၏။ ဥပမာအားဖြင့် တစ်ခါတစ်ရံ ဘုရားနှုတ်ကပတ်တော်များကို သင် ဖတ်သည့်အခါ သာ၍ ဖတ်ရှုလေ၊ သင်၏ စိတ်နှလုံး သာ၍ဉာဏ်အလင်းရလေ ဖြစ်လိမ့်မည်။ ဤသည်မှာ သင်သည် မိမိတွေ့ကြုံပြီးဖြစ်သည့် နှုတ်ကပတ်တော်များကို ဖတ်ရှုပြီးကာ သင်၏ ယခင် အယူအဆများနှင့် စိတ်ကူးများသည် တစ်ပြိုင်တည်း ပြိုကွဲသွားကြောင်းကို ဆိုလိုပေသည်။ ဤအချိန်တွင် သင်သည် ဘုရားသခင်ထံ ဆုတောင်းပြီး “ဘုရားသခင်၊ ဤစာပိုဒ်ကို ဖတ်ရှုခြင်းက ကျွန်ုပ်၏ စိတ်နှလုံးကို ဉာဏ်အလင်းရစေပြီး ဖြစ်ပါသည်။ ယခင်က ကျွန်ုပ် ရှိခဲ့သည့် ပြဿနာများသည် ယခုအခါတွင် ကျွန်ုပ်အတွက် ရုတ်တရက် ရှင်းသွားသည်။ ဤသည်မှာ ကိုယ်တော်၏ ဉာဏ်အလင်းပေးမှုဖြစ်ကြောင်း ကျွန်ုပ် သိရှိသကဲ့သို့ ကိုယ်တော်၏ ဤနှုတ်ကပတ်တော်စာပိုဒ်ကို နားလည်ခွင့်ပေးခြင်းအတွက် ကိုယ်တော်ကို ကျွန်ုပ် ကျေးဇူးတင်ပါသည်”ဟု ဆိုသင့်သည်။ ဤသည်မှာ ဆုတောင်းပြီး ဘုရားသခင်ရှေ့မှောက်သို့ တစ်ဖန်လာခြင်း ဖြစ်သည် မဟုတ်လော။ (ဟုတ်ပါသည်။) ဤသည်မှာ လုပ်ဆောင်ရန် ခက်ခဲသလော။ ဤအရာအတွက် သင် အချိန်ပေးနိုင်သလော။ (ပေးနိုင်ပါသည်။) သင်၏ ရှာဖွေခြင်း အစမှသည် ဤဆုတောင်းချက်အထိ သင်သည် “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာလော့”ဟူသည့် ဘုရားနှုတ်ကပတ်တော်များ၏ စည်းမျဉ်းများကို စဉ်ဆက်မပြတ် သင် လက်တွေ့လုပ်ဆောင်ပြီး ဖြစ်လိမ့်မည် မဟုတ်လော။ ဤနှုတ်ကပတ်တော်များနှင့်ဆိုင်သည့် လက်တွေ့လုပ်ဆောင်မှုတွင် သင် စဉ်ဆက်မပြတ် အသက်ရှင်ပြီး ထိုအရာများတွင် ပါရှိသည့် လက်တွေ့လုပ်ဆောင်မှု စည်းမျဉ်းများကို အမြဲ ဖက်တွယ်ကာ ဤစစ်မှန်မှုမျိုးတွင် အမြဲ အသက်ရှင်သည့်အခါ ဤအရာကို လက်တွေ့လုပ်ဆောင်မှု စည်းမျဉ်းတစ်ခုအား လိုက်နာစောင့်ထိန်းခြင်းဟု ခေါ်သည်။ ဤသည်မှာ ခက်ခဲသလော။ (မခက်ခဲပါ။) ဘုရားသခင်နှင့် စကားစမြည်ပြောဆိုရန်နှင့် သင်၏ စိတ်နှလုံးရှိ စကားများကို ပြောပြပြီး ဝေမျှရန် အချိန်တစ်ခု ရံဖန်ရံခါ ရှာကြံလျက် သင်၏ စိတ်နှလုံးကို အသုံးပြုဖို့၊ သင်၏ နှုတ်ကို လှုပ်ရှားဖို့၊ အချိန်အချို့ ပေးပြီး အနည်းငယ် တွေးတောဖို့သာ လိုအပ်သည်။ ဤသည်မှာ ပို၍ မကြာခဏ ဘုရားသခင်ရှေ့မှောက်သို့ လာခြင်းဖြစ်သည်။ ထိုမျှ မပင်မပန်း ရိုးရှင်းပြီး လွယ်ကူပေသည်။ ထိုအရာနှင့်ပတ်သက်၍ ခက်ခဲသည့်အရာတစ်ခုမျှ မရှိပေ။ သင်၏ စိတ်နှလုံးတွင် အလွန် အရေးပါသကဲ့သို့ သင် မှတ်ယူသည့် တစ်စုံတစ်ရာကို သင် သယ်ဆောင်ပြီး ထိုအရာကို ဝန်ထုပ်တစ်ခုကဲ့သို့ သဘောထားကာ လုံးဝ မေ့လျော့ခြင်း၊ လက်လွှတ်ခြင်း မရှိပေ။ သင်သည် ထိုသို့သော အရာတစ်ခု သင်၏ စိတ်နှလုံးတွင် ရှိပြီး သူ့ထံ ဆုတောင်းရန်နှင့် သူနှင့်အတူ စကားပြောပြီး ထိုအကြောင်းနှင့်ပတ်သက်၍ စကားစမြည် ပြောဆိုရန် ဘုရားသခင်၏ ရှေ့မှောက်သို့ မကြာခဏ သင်လာလေသည်။ ဘုရားသခင်နှင့်အတူ သင်စကားပြောသည့်အခါ မည်သည့် စိတ်နှလုံးမျိုး သင်ရှိသင့်သနည်း။ (ရိုးသားစစ်မှန်သည့် စိတ်နှလုံးဖြစ်ပါသည်။) မှန်ပေ၏။ ရိုးသားစစ်မှန်သည့် စိတ်နှလုံးတစ်ခု သင်ရှိသင့်ပေသည်။ ဝန်ထုပ်တစ်ခု သင် ထမ်းပါက သင်၏ စိတ်နှလုံး စစ်မှန်လိမ့်မည်။ အခြားသူများသည် စကားစမြည် ပြောဆိုနေကြချိန်တွင် သင်သည် ဆုတောင်းပြီး သင်၏ စိတ်နှလုံးတွင် ဘုရားသခင်နှင့် မိတ်သဟာယပြုလိမ့်မည်။ တစ်ခါတစ်ရံ အလုပ်မှ ပင်ပန်းကာ အနားယူနေချိန်တွင် ထိုကိစ္စကို သင် သတိရပြီး “ဤသည်မှာ မလုံလောက်သေးပါ။ ဤကိစ္စရပ်ကို ကျွန်ုပ် နားမလည်သေးပါ။ ထိုအကြောင်းကို ဘုရားသခင်နှင့် ကျွန်ုပ် ပြောရဦးမည်”ဟု ဆိုလိမ့်မည်။ သင်အချိန်ရသည့်အခါတိုင်းတွင် ဤကိစ္စရပ်ကို အဘယ်ကြောင့် သင် သတိရလိမ့်မည်နည်း။ သင်၏ စိတ်နှလုံးတွင် ထိုအရာကို အလေးအနက် သဘောထားသောကြောင့် သင်၏ ကိုယ်ပိုင် ဝန်ထုပ်နှင့် တာဝန်အမျိုးအစားတစ်ခုကဲ့သို့ ထိုအရာကို သင်မှတ်ယူပြီး ထိုအရာကို သင် နားလည်ချင်ကာ ဖြေရှင်းချင်သောကြောင့် ဖြစ်လေသည်။ သင်သည် ဘုရားသခင်ရှေ့မှောက်သို့လာပြီး သူနှင့်အတူ ရင်းနှီးအကျွမ်းဝင်စွာ ဆွေးနွေးပြီး စကားစမြည်ပြောဆိုသည့်အခါ သင်၏ စိတ်နှလုံးသည် အလိုအလျောက် ရိုးသားစစ်မှန်လာလိမ့်မည်။ ဤအခြေအနေနှင့် ဤစိတ်နေသဘောထားဖြင့် ဘုရားသခင်နှင့် သင်မိတ်သဟာယပြုသည့်အခါ ဘုရားသခင်နှင့် သင်၏ ဆက်ဆံရေးသည် ယခင်ကဲ့သို့ အေးစက်ကာ ဝေးကွာခြင်းမရှိတော့ဟု သင် ခံစားရလိမ့်မည်ဖြစ်ပြီး ထိုအစား သင်သည် သူ့ထံ သာ၍ တိုးဝင်ချဉ်းကပ်နေသည်ဟု ခံစားရလိမ့်မည်။ ဤသည်မှာ လူကို ဘုရားသခင် ပေးသည့် လက်တွေ့လုပ်ဆောင်မှု လမ်းကြောင်းများက လူတို့အပေါ် ထိရောက်ပုံ ဖြစ်သည်။ သင် မည်သို့ တွေးထင်သနည်း။ ဘုရားသခင်နှင့် ဤကဲ့သို့ ဆက်ဆံရန်မှာ ခက်ခဲသလော။ သင်သည် ကိစ္စရပ်ကို နှလုံးသွင်းသည်၊ ထိုအကြောင်းကို ရံဖန်ရံခါ ဘုရားသခင်ထံ ပြောဆိုသည်၊ မကြာခဏ ဘုရားသခင်ရှေ့မှောက်သို့ လာပြီး သူ့ကို နှုတ်ခွန်းဆက်သည်၊ သင်၏ စိတ်နှလုံးတွင် ရှိသည့်အရာအကြောင်းနှင့် သင်၏ အခက်အခဲများအကြောင်းကို ဘုရားသခင်ထံ သင် ပြောဆိုသည်၊ သင် နားလည်လိုသည့် အရာများ၊ သင် စဉ်းစားသည့်အရာများ၊ သင်၏ သံသယများ၊ အခက်အခဲများနှင့် သင်၏ တာဝန်များကို သင် ပြောဆိုသည်။ ဘုရားသခင်ထံ ဤအရာအားလုံးကို သင်ပြောဆိုပါက ဤသို့ လက်တွေ့လုပ်ဆောင်ခြင်းအားဖြင့် သင်သည် ဘုရားသခင်၏ ရှေ့မှောက်တွင် အသက်ရှင်နေခြင်း ဖြစ်သည် မဟုတ်လော။ ဤသည်မှာ ဘုရားသခင်၏ တောင်းဆိုချက်များအတိုင်း လက်တွေ့လုပ်ဆောင်ခြင်း ဖြစ်သည်။ အချိန်ကာလတစ်ခုကြာ ဤကဲ့သို့ သင်လက်တွေ့လုပ်ဆောင်ပါက ရလဒ်များကို သင် မြင်နိုင်ပြီး ရရှိမှုများကို အလွန် မြန်ဆန်စွာ သင် အကျိုးခံစားနိုင်လိမ့်မည် မဟုတ်လော။ (ဟုတ်ပါသည်။) သို့ရာတွင် ထိုမျှ မရိုးရှင်းပေ၊ ထိုအရာသည် ဖြစ်စဉ်တစ်ခုဖြစ်သည်။ သင်သည် ဤသို့ အချိန်အချို့ကြာ လက်တွေ့လုပ်ဆောင်ပါက ဘုရားသခင်နှင့် သင်၏ ဆက်ဆံရေးသည် ရင်းနှီးသည်ထက် ရင်းနှီးလာလိမ့်မည်၊ သင်၏ စိတ်နေသဘောထားသည် တိုးတက်လိမ့်မည်၊ သင်၏ အခြေအနေသည် တိုး၍ ပုံမှန် ဖြစ်လာလိမ့်မည်ဖြစ်ပြီး ဘုရားသခင်၏ နှုတ်ကပတ်တော်များနှင့် သမ္မာတရားကို သင်၏ စိတ်ဝင်စားမှုသည် တိုး၍ ကြီးမားသည်ထက် ကြီးမားလိမ့်မည်။ ဤသည်မှာ ဘုရားသခင်နှင့် ပုံမှန် ဆက်ဆံရေးတစ်ခု ရှိခြင်း ဖြစ်သည်။ သမ္မာတရားအချို့ကို သင်နားလည်နိုင်ပြီး လက်တွေ့လုပ်ဆောင်နိုင်ပါက ဘုရားနှုတ်ကပတ်တော်များ၏ လက်တွေ့ကျမှုထဲသို့ သင် စတင်ဝင်ရောက်ပြီး ဖြစ်လိမ့်မည်။ သို့ရာတွင် ဤအရာကို အချိန်တိုအတွင်း မစွမ်းဆောင်မရရှိနိုင်ပေ။ သိသာထင်ရှားသည့် ရလဒ်များ မမြင်ရမီ ခြောက်လ၊ တစ်နှစ်၊ သို့မဟုတ် နှစ်နှစ်၊ သုံးနှစ်ပင် ကြာသွားနိုင်သည်။ ဤကာလအတောအတွင်းတွင် လူတို့သည် ဖောက်ပြန်ပျက်စီးခြင်းနှင့် ပုန်ကန်မှုမှ လွတ်မြောက်ကြလိမ့်မည်လော။ လွတ်မြောက်မည်မဟုတ်။ ဘုရားသခင်ထံ အကြိမ်ပေါင်း မရေတွက်နိုင်အောင်ပင် သင်ဆုတောင်းပြီး ဤသို့ လက်တွေ့လုပ်ဆောင်ခဲ့လျှင်ပင် ယင်းမှာ သင်သည် ရလဒ်များကို မုချ ရလိမ့်မည်ဟု ဆိုလိုသလော။ ဘုရားသခင်က သင့်ကို ရလဒ်တစ်ခု ပြရမည်လော။ အဖြေတစ်ခု ပေးရမည်လော။ သေချာပေါက် မဟုတ်ပေ။ လူအချို့က “ကျွန်ုပ် ရလဒ်များ ရမည်၊ မရမည်မှာ မသေချာပါက၊ ရလဒ်များ မသေချာပါက ဘုရားသခင်သည် အဘယ်ကြောင့် ဤသို့ပြုမူနေသေးသနည်း။ အဘယ်ကြောင့် သူသည် လူတို့အား ဤသို့ လက်တွေ့လုပ်ဆောင်စေသနည်း”ဟု ပြောကြသည်။ မစိုးရိမ်နှင့်၊ ဤသို့ လက်တွေ့လုပ်ဆောင်ခြင်းသည် မုချ အချည်းနှီးဖြစ်လိမ့်မည် မဟုတ်။ သင်သည် ဤသို့ တစ်နှစ်၊ သို့မဟုတ် နှစ်နှစ်ကြာ လက်တွေ့လုပ်ဆောင်ပြီး ချက်ချင်း၊ သို့မဟုတ် တိုတောင်းသည့် အချိန်အတွင်းတွင် ရလဒ်တစ်ခုတလေ ရရှိပြီးဖြစ်သည်ဟု မထင်ပါက ငါးနှစ်၊ သို့မဟုတ် ဆယ်နှစ်ကြာပြီးနောက် ဘုရားသခင်က သင့်အတွက် အလားတူ ပတ်ဝန်းကျင်တစ်ခု စီစဉ်ပေးသည့်အခါ ယခင်က သင် သဘောမပေါက်နိုင်ခဲ့သည့် သမ္မာတရား၏ ရှုထောင့်တစ်ခုကို သင် လျင်မြန်စွာ သဘောပေါက်လိမ့်မည်မှာ ဖြစ်ကောင်းဖြစ်နိုင်ပေသည်။ သို့ရာတွင် ငါးနှစ်၊ သို့မဟုတ် ဆယ်နှစ်ကြာပြီးနောက် သင်သဘောပေါက်ကာ နားလည်လာခဲ့သည့် ဤသမ္မာတရားသည် သင်၏ လက်ရှိ အတွေ့အကြုံ၊ သိမြင်မှုနှင့် သိနားလည်မှုတို့အားဖြင့် တည်ဆောက်ထားသည့် အခြေခံအုတ်မြစ် လိုအပ်ပေသည်။ ဤနောက်ပိုင်းတွင်ရသည့် အသိတရားဝင်ခြင်းသည် ဤအခြေခံအုတ်မြစ်အပေါ်တွင် အခြေခံရမည်ဖြစ်သည်။ သမ္မာတရား၏ သွင်ပြင်တစ်ခုကို နားလည်ရန် လူတို့အတွက် လွယ်ကူသည်ဟု သင် ထင်သလော။ (မလွယ်ကူပါ။) ဤသည်မှာ သမ္မာတရားကို လက်တွေ့လုပ်ဆောင်ရန် အဖိုးအခပေးခြင်း၏ အရေးပါမှုနှင့် တန်ဖိုး ဖြစ်သည်။ ဤသည်မှာ ဒုတိယစာကြောင်းတွင် ပါရှိသည့် လက်တွေ့လုပ်ဆောင်မှု စည်းမျဉ်း ဖြစ်သည်။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။” ဤစာကြောင်းကို ရိုးရှင်းပြီး နားလည်ရလွယ်သည့် ဘာသာစကားဖြင့် ရေးသားထားသဖြင့် နားလည်ရန် အလွန်လွယ်ကူပေသည်။ စစ်မှန်သည့် စိတ်နှလုံးတစ်ခုက အမှုအရာများကို အကျိုးဖြစ်ထွန်းစေသည့်အားလျော်စွာ သင့်အနေဖြင့် သာ၍ ဆုတောင်းရမည်ဖြစ်ပြီး စစ်မှန်သည့် စိတ်နှလုံးတစ်ခု ပိုင်ဆိုင်ရမည်ဟု ဆိုလိုပေသည်။ ထိုမျှ ရိုးရှင်းပေသည်။ သို့ရာတွင် ဤစကားများသည် လူတိုင်း ဝင်ရောက်ရမည့် သမ္မာတရား လက်တွေ့ကျမှုတစ်ခု အမှန်တကယ်ဖြစ်ပြီး ဘုရားသခင်၏ ရှေ့မှောက်သို့ ၎င်းတို့ ရောက်လာနိုင်ကာ နောက်ဆုံးတွင် ကယ်တင်ခြင်းရရှိနိုင်သည့် တစ်ခုတည်းသော လမ်းကြောင်း ဖြစ်သည်။ ဤစာကြောင်းကို ရိုးရှင်းပြီး နားလည်လွယ်သည့် စကားများဖြင့် ပြောထားသော်လည်း လူတိုင်းသည် ဤနည်းဖြင့် တွေ့ကြုံကာ ဝင်ရောက်ရမည်ဖြစ်သည်။ ယင်းမှာ အဆောက်အဦးတစ်ခုကို တည်ဆောက်ခြင်းနှင့် တူပေသည်။ အထပ် ၃၀ဖြစ်စေ၊ အထပ် ၅၀၊ သို့မဟုတ် အထပ်တစ်ရာခန့်ပင် ရှိသည်ဖြစ်စေ အခြေခံအုတ်မြစ်တစ်ခု ရှိရမည်ဖြစ်သည်။ အဆောက်အဦး၏ အခြေခံအုတ်မြစ် ခိုင်မာခြင်းမရှိပါက အဆောက်အဦးက မည်မျှ မြင့်မားသည်ဖြစ်စေ အချိန်အလွန်ကြာမြင့်စွာ ခံနိုင်မည်မဟုတ်။ နှစ်အနည်းငယ်အတွင်း ပြိုကျသွားလိမ့်မည် ဖြစ်သည်။ ဤသည်မှာ ဤလောက၌ အသက်ရှင်စဉ်တွင် လူတို့သည် သမ္မာတရားကို မိမိတို့၏ အခြေခံအုတ်မြစ်အဖြစ် ရှိရမည်ဟု ဆိုလိုပေသည်။ ဤသည်မှာ ၎င်းတို့အတွက် ခိုင်ခိုင်မာမာ ရပ်တည်ပြီး ဘုရားသခင်၏ လက်ခံမှုကို ရရှိရန် တစ်ခုတည်းသော နည်းလမ်းဖြစ်သည်။ လူတို့သည် သာ၍ နက်ရှိုင်းပြီး မြင့်မားသည့် သမ္မာတရားများကို သိနားလည်လိုပါက အခြေခံအကျဆုံးသော အရာများ ရှိရမည်။ ဆိုလိုသည်မှာ အခြေခံအုတ်မြစ်ကို ဖန်တီးသည့်အရာများ ဖြစ်သည်။ ချည့်နဲ့သော အခြေခံအုတ်မြစ်တစ်ခု ရှိခြင်းသည် အန္တရာယ်အရှိဆုံး ဖြစ်သည်။ ဤအခြေခံအကျဆုံးသော သမ္မာတရားများ၊ ဤအခြေခံအကျဆုံး စည်းမျဉ်းများနှင့် လက်တွေ့လုပ်ဆောင်မှု လမ်းကြောင်းများကို အထင်မသေးလေနှင့်။ ထိုအရာများက သမ္မာတရားများဖြစ်သရွေ့ လူတို့ ပိုင်ဆိုင်ပြီး လက်တွေ့လုပ်ဆောင်သင့်သည့် အရာများ ဖြစ်သည်။ ထိုအရာများ ကြီးမားသည်ဖြစ်စေ၊ သေးငယ်သည်ဖြစ်စေ၊ မြင့်မားသည်ဖြစ်စေ၊ နိမ့်ကျသည်ဖြစ်စေ အရေးမကြီးပေ။ အခြေခံများမှ သင် အစပြုရမည်။ ဤသည်မှာ ခိုင်မာသော အခြေခံအုတ်မြစ်တည်ဆောက်ရန် တစ်ခုတည်းသော နည်းလမ်း ဖြစ်သည်။

ယခုအခါတွင် တတိယစာကြောင်းကို ဖတ်လော့။ (“ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။”) “ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့”ဟူသည့်အရာက မည်သည့်အရာကို ရည်ညွှန်းသနည်း။ ယုံကြည်ခြင်းနှင့် ရူပါရုံကို ရည်ညွှန်းပေသည်။ သင်သည် ဤရူပါရုံအားဖြင့် ထောက်ပံ့ပေးကာ လမ်းပြခံရသည့်အခါ သင့်ရှေ့တွင် လမ်းကြောင်းတစ်ခု ရှိလိမ့်မည်။ ဤသို့လက်တွေ့လုပ်ဆောင်ခြင်းက အကျိုးတစ်ခု ရှိလိမ့်မည်လော။ လူအချို့က “ဤလက်တွေ့လုပ်ဆောင်မှု အားလုံးနှင့်ပတ်သက်၍ ကျွန်ုပ် ငြီးငွေ့လာပြီဖြစ်ပြီး ဘုရားသခင်သည် ကျွန်ုပ်ကို ဉာဏ်အလင်းပေးခြင်း၊ သို့မဟုတ် တစ်ခုခု ပြောပြခြင်းလည်း မရှိသေးပါ။ ဘုရားသခင်၏ မျက်မှောက်တော်ကို ကျွန်ုပ် မခံစားရပါ။ ဘုရားတစ်ပါး အမှန်တကယ် ရှိပါသလော”ဟု ဆိုကြသည်။ ဤသို့ သင်တွေး၍မရပေ။ ဘုရားသခင်သည် သင့်ကို စကားပြောသည်ဖြစ်စေ၊ မပြောသည်ဖြစ်စေ အနန္တတန်ခိုးရှင် ဖြစ်၏။ ဘုရားသခင်က သင့်ကို စကားပြောချင်ပြီး သင့်ကို စကားပြောသည့်အခါ သူသည် အနန္တတန်ခိုးရှင်ဖြစ်သည်။ သင့်ကို ဘုရားသခင် စကားမပြောချင်သကဲ့သို့ သင့်ကို စကားမပြောသည့်အခါ သူသည် အနန္တတန်ခိုးရှင် ဖြစ်နေဆဲဖြစ်သည်။ ဘုရားသခင်သည် သင့်အား အမှုအရာများကို နားလည်ခွင့်ပေးသည်ဖြစ်စေ မပေးသည်ဖြစ်စေ သူသည် အနန္တတန်ခိုးရှင် ဖြစ်၏။ ဘုရားသခင်၏ အနှစ်သာရနှင့် ကိုယ်ပိုင်လက္ခဏာသည် မပြောင်းလဲနိုင်ချေ။ ဤသည်မှာ လူတို့ နားလည်ရမည့် ရူပါရုံဖြစ်သည်။ ဤသည်မှာ တတိယစာကြောင်းဖြစ်သည်၊ အလွန်ရိုးရှင်း၏။ ရိုးရှင်းသော်လည်း လူတို့အနေဖြင့် အမှန်တကယ် တွေ့ကြုံရမည်ဖြစ်သည်။ ထိုသို့ လူတို့ တွေ့ကြုံသည့်အခါ ဤစကားများက သမ္မာတရားဖြစ်ကြောင်း ထိုအရာက ၎င်းတို့ကို အတည်ပြုပေးလိမ့်မည်ဖြစ်ပြီး ၎င်းတို့အနေဖြင့် ထိုစကားများကို မည်သို့မျှ သံသယထားဝံ့ကြတော့မည် မဟုတ်ပေ။

စတုတ္ထစာကြောင်းကို ဖတ်လော့။ (“သင်၌ ဘုရားသခင်အတွက် ကြီးစွာသော ဆန္ဒတစ်ခုရှိရမည်”) “သင်၌ ဘုရားသခင်အတွက် ကြီးစွာသော ဆန္ဒတစ်ခုရှိရမည်” ဤသည်မှာ လူ့အပေါ် ဘုရားသခင် တောင်းဆိုသည့်အရာ ဖြစ်သည်။ “ကြီးစွာသော”ဟူသည့်အရာအားဖြင့် မည်သည့်အရာဆိုလိုသည်ကို လူတို့ နားလည်ရန် လိုအပ်သည်။ ထောင်ထောင်ထောင်ထောင်ဖြင့် ကြီးကျယ်နေခြင်းနှင့် ကြွားဝါခြင်း၊ ရည်မှန်းချက်အပြည့်ရှိသည့် စိတ်နှလုံးတစ်ခုရှိခြင်း၊ မာနထောင်လွှားခြင်းနှင့် မိမိကိုယ်ကို မှန်သည်ဟုမှတ်ယူခြင်း၊ ဗိုလ်ကျခြင်းနှင့် အာဏာရှင်ဆန်ခြင်း၊ ပြီးလျှင် မည်သူကိုမျှ နာခံမှုမရှိခြင်းတို့သည် “ကြီးစွာသော”အရာ ဖြစ်သလော။ “ဘုရားသခင်အတွက် ကြီးစွာသော ဆန္ဒတစ်ခု”ဟူသည့် စာကြောင်းကို မည်သို့ နားလည်သင့်ပါသနည်း။ “ဘုရားသခင်အတွက် ဆန္ဒတစ်ခု”ကို သင် မည်သို့ ရှိသနည်း။ ယင်းမှာ ပြီးခဲ့သည့် စာကြောင်းက ဖော်ပြထားသည့်အတိုင်းဖြစ်သည်၊ သင့်အနေဖြင့် “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်”ရမည်။ သင့်အနေဖြင့် သမ္မာတရား သိနားလည်ခြင်းကို လိုက်စားရန်နှင့် ကယ်တင်ခြင်းကို လိုက်စားရန် စိတ်ဆန္ဒနှင့် စိတ်ပြင်းပြမှုတစ်ခု ရှိရမည်ဖြစ်ပြီး ဘုရားသခင်၏ အချုပ်အခြာအာဏာနှင့် စီစဉ်ညွှန်ကြားမှုများကို လက်ခံရန်၊ ဘုရားသခင်၏ ရည်ရွယ်ချက်များကိုသိနားလည်ခြင်းနှင့် ဘုရားသခင်၏ အချုပ်အခြာအာဏာကို ကျိုးနွံနာခံခြင်းအား ရယူရန် ဆန္ဒတစ်ခုလည်း ရှိရမည်။ ဤအရာကို ဘုရားသခင်အတွက် ကြီးစွာသော ဆန္ဒတစ်ခုဟု ခေါ်ပေသည်။ ဤကိစ္စရပ်ကို ရှင်းလင်းပြတ်သားစွာ ဖော်ပြရန် ဘုရားသခင်က လူသား ဘာသာစကားကို အသုံးပြုသော်လည်း လူတို့အနေဖြင့် ထိုအရာ၏ အဓိပ္ပာယ်ကို ဖြူစင်သော နည်းလမ်းတစ်ခုဖြင့် သဘောပေါက်နားလည်သင့်ပြီး အစွန်းရောက်သော ပုံစံဖြင့် အဓိပ္ပာယ်မကောက်သင့်ပေ။ ဤနေရာတွင် “ကြီးစွာသော”ဟူသည့် စကားက မိုက်ရူးရဲသောနည်းဖြင့် အမှုအရာများကိုလုပ်ဆောင်ရန် အလွန်အကျွံ အကြမ်းပတမ်း အင်အားအတိုင်းအတာကို ဟန်ဆောင် အသုံးပြုခြင်းအား မရည်ညွှန်းပေ။ ထိုအရာတွင် မသိနားမလည်မှု၊ သို့မဟုတ် မဆင်မခြင်ဖြစ်ခြင်းတို့ကို မဆိုထားနှင့်၊ အကြမ်းဖက်မှုပင် မပါဝင်ပေ။ “ကြီးစွာသော”ဟူသည်က တစ်ဦးတစ်ယောက်၏ စိတ်ဆန္ဒပြင်းပြမှုကို အဓိက ရည်ညွှန်းပေသည်။ လူတစ်ဦးက တကယ်ကို ရှိမှဖြစ်မည်ဆိုသည့် အတိုင်းအတာတစ်ခုထိ တစ်စုံတစ်ရာကို တန်ဖိုးထားသည့်အခါ၊ ပြီးလျှင် ထိုအရာကို ပိုင်ဆိုင်ဖို့ ၎င်းတို့ စိတ်ပိုင်းဖြတ်ထားကြပြီး ထိုသို့ မပိုင်ဆိုင်မချင်း ၎င်းတို့ လက်လျှော့လိမ့်မည် မဟုတ်သည့်အချိန်တွင်ကဲ့သို့ ဖြစ်သည်။ ဤ “ဘုရားသခင်အတွက် ကြီးစွာသော ဆန္ဒ”ဆိုသည်မှာ လုံးဝ အပြုသဘောဆောင်သော အရာတစ်ခုဖြစ်ပြီး အပြုသဘောဆောင်သော ရလဒ်များကိုသာ စွမ်းဆောင်ရရှိနိုင်သည်။ ထို့ကြောင့် “ဘုရားသခင်အတွက် ကြီးစွာသော ဆန္ဒ”၏ တိကျသည့် အဓိပ္ပာယ်မှာ အဘယ်နည်း။ (ယင်းမှာ ဘုရားသခင်ရှေ့မှောက်သို့ မကြာခဏ လာပြီး မိမိကြုံရသည့် အမှုအရာများတွင် သမ္မာတရားကို နားလည်ရန်နှင့် ဘုရားသခင်၏ ရည်ရွယ်ချက်များကို နားလည်ရန် ဆန္ဒနှင့် စိတ်ပိုင်းဖြတ်ချက်တို့ ရှိရန် ဆိုလိုပါသည်။) မှန်ပေ၏။ ထိုမျှ ရိုးရှင်းပေသည်။ ထိုအရာမှာ သင့် ဇာတိပကတိ၏ အကျိုးစီးပွားများနှင့် ပျော်ရွှင်မှုတို့ကို စွန့်လွှတ်ပြီး သင်၏ ကိုယ်ပိုင် အားလပ်ချိန်ကိုလည်း စွန့်ရန်၊ ပြီးလျှင် ဘုရားသခင်ထံမှ ရှာဖွေရန်၊ ဘုရားသခင်ထံ ဆုတောင်းရန်၊ ဘုရားသခင်ရှေ့မှောက်သို့ လာရန်နှင့် ဘုရားသခင်၏ အချုပ်အခြာအာဏာကို နားလည်ဖို့ ကြိုးစားရန် စသည်တို့ကဲ့သို့သော အပြုသဘောဆောင်သည့် အရာများအတွက် ဤအချိန်ကို အသုံးပြုရန် ဖြစ်သည်။ ထိုအရာမှာ တစ်စုံတစ်ခုအတွက် နှိုင်းနှိုင်းချိန်ချိန် ဆုတောင်းခြင်းနှင့် ရှာဖွေခြင်း၊ သင်၏ အချိန်နှင့် အားအင်ကို အသုံးခံခြင်းနှင့် သမ္မာတရား၏ သွင်ပြင်တစ်ခုကို နားလည်ရန်အလို့ငှာ အဖိုးအခတစ်ခုခု ပေးခြင်းအကြောင်း ဖြစ်သည်။ ဤအရာကို ဘုရားသခင်အတွက် ကြီးစွာသော ဆန္ဒတစ်ခုဟု ခေါ်သည်။ ဤသည်မှာ ထိုအရာကို ဖော်ပြရန် မှန်ကန်သည့် နည်းလမ်း ဖြစ်သလော။ ဤသည်မှာ ပုံမှန် လူ့သဘာဝ၏ ဆင်ခြင်တုံတရားနှင့် ကိုက်ညီသလော။ ဤစကားများသည် နားလည်ရန် လွယ်ကူသလော။ (လွယ်ကူပါသည်။) ထို့ကြောင့် ဤသရုပ်သကန်များတွင် အစွယ်နှင့် လက်သည်းများကို ထုတ်ပြခြင်းနှင့် မိမိလိုချင်သည့် အရာကို ကြမ်းတမ်းစွာ သိမ်းပိုက်ခြင်းတို့ ပါဝင်သလော။ ထိုအရာသည် ရိုင်းစိုင်းမှု၊ မဆင်မခြင်ဖြစ်ခြင်းနှင့် ဉာဏ်ပညာမဲ့ခြင်းတို့ဖြင့် သူ့ဘာသာ ပေါ်လွင်သလော။ (မထင်ရှားပါ။) သို့ဆိုလျှင် “ကြီးစွာသော”ဆိုခြင်းအားဖြင့် မည်သည့်အရာကို ဆိုလိုသနည်း။ ယခုတင် သင်တို့ကို ငါပြောခဲ့သည့်အရာကို ပြန်ပြောကြလော့။ (ဘုရားသခင်ရှေ့မှောက်သို့ ပို၍ မကြာခဏ လာနိုင်ခြင်း၊ သမ္မာတရားကို နားလည်ရန် ဆန္ဒပြင်းပြမှု ရှိခြင်း၊ ဇာတိပကတိ၏ အပျော်အပါးအချို့ကို စွန့်နိုင်ခြင်း၊ သမ္မာတရား ရှာဖွေခြင်းအပေါ် အချိန်နှင့် အားအင်တို့ သာ၍ အသုံးပြုခြင်းနှင့် ဤအရာအတွက် အားအင် အသုံးခံပြီး အဖိုးအခပေးနိုင်ခြင်းတို့ကို ဆိုလိုပါသည်။) သို့ဆိုလျှင် ဤအရာကို တိကျစွာ လက်တွေ့လုပ်ဆောင်ခြင်းသည် အဘယ်သို့နည်း။ ဥပမာတစ်ခု ငါပေးမည်။ တစ်ခါတစ်ရံ သင်အနှစ်သက်ဆုံး သရုပ်ဆောင်တစ်ဦးကို တွေ့ခဲ့သည်မှာ အချိန်အတော်ကြာပြီဖြစ်ကြောင်း ရုတ်တရက် စဉ်းစားမိပြီး မည်သည့် ရုပ်ရှင်ဇာတ်ကားများတွင် သူ ပါဝင်သည်ကို သိချင်လေသည်။ ကွန်ပျူတာပေါ် သူ့အကြောင်း သတင်းကို သင်သွားရှာဖွေချင်လိမ့်မည်ဖြစ်သော်လည်း ထို့နောက်တွင် သင်က တွေးဆကာ “မဟုတ်သေးပါ၊ သူ သရုပ်ဆောင်သည့် ရုပ်ရှင်ဇာတ်ကားများက ငါနှင့် အဘယ်သို့ပတ်သက်ပါသနည်း။ တစ်ချိန်လုံး ရုပ်ရှင်ဇာတ်ကားများ ကြည့်ရှုခြင်းသည် မိမိ၏ သင့်တော်သော အလုပ်ကို လျစ်လျူရှုခြင်းဟု ခေါ်သည်။ ဘုရားရှေ့သို့ ငါ လာပြီး ဆုတောင်းရမည်”ဟု စဉ်းစားမိလိမ့်မည်။ ထို့နောက်တွင် သင်သည် စိတ်တည်ငြိမ်သွားပြီး ဘုရားသခင်၏ မျက်မှောက်တွင် ယခင်က အဖြေတစ်ခု သင် ရှာဖွေနေခဲ့သည့် ပြဿနာကို သင် သတိရသွားသည်။ ထိုကိစ္စရပ်နှင့်ပတ်သက်၍ သင်သည် မည်သည့် စိတ်ကူးစိတ်သန်းမျှ မရှိဖြစ်နေဆဲဖြစ်ပြီး ထိုအရာကို သင် လုံးဝ နားမလည်ပေ။ ထို့ကြောင့် ဘုရားသခင်၏ ရှေ့မှောက်တွင် သင်သည် သင်၏ စိတ်နှလုံးကို တည်ငြိမ်စေလိမ့်မည်ဖြစ်ပြီး သူ့ထံ “ဘုရားသခင်၊ ကိုယ်တော်၏ ရှေ့မှောက်တွင် ကျွန်ုပ်၏ စိတ်နှလုံးကို ချခင်းထားရန် ကျွန်ုပ် လိုလားလျက်ရှိပါသည်။ လတ်တလောတွင် ကျွန်ုပ် တွေ့ကြုံနေခဲ့ရသည့် ပတ်ဝန်းကျင်သည် ကျွန်ုပ်ကို ကြီးမားစွာ ထိခိုက်ပြီးဖြစ်ပါသည်။ ထိုသို့ဖြစ်လျက်ပင် ကျွန်ုပ်သည် မနာခံနိုင်သေးသကဲ့သို့ ဤသည်မှာ ကိုယ်တော်၏ အချုပ်အခြာအာဏာဖြစ်သည်ကို ကျွန်ုပ် ရှင်းလင်းစွာ မမြင်နိုင်သေးပါ။ ကိုယ်တော်၏ ရည်ရွယ်ချက်ကို ကျွန်ုပ် နားလည်ပြီး ကျိုးနွံနာခံနိုင်ဖို့ ကိုယ်တော် ကျွန်ုပ်အတွက် စီစဉ်ပေးသည့် ပတ်ဝန်းကျင်တွင် ကျွန်ုပ်ကို ဉာဏ်အလင်းပေးပါ၊ လမ်းပြပြီး ကျွန်ုပ်၏ ဖောက်ပြန်ပျက်စီးခြင်းနှင့် ပုန်ကန်ခြင်းတို့ကို ထုတ်ဖော်ပြတော်မူပါ”ဟု ဆုတောင်းလိမ့်မည်။ ဆုတောင်းပြီးနောက်တွင် သင်သည် တွေးဆကာ “မဟုတ်သေးပါ၊ ငါ့ ပြဿနာသည် ပြေလည်မသွားသေးပါ။ ဖြေရှင်းချက် ရှာတွေ့ဖို့ ဘုရားနှုတ်ကပတ်တော်များကို ငါ ပိုဖတ်ရန် လိုအပ်သည်”ဟု စဉ်းစားမိလိမ့်မည်။ ထို့နောက်တွင် ချက်ချင်း ဘုရားနှုတ်ကပတ်တော်များကို သင်သည် အတန်ကြာ ဆက်လက် ဖတ်ရှုလိမ့်မည်။ အချိန်ကို ကြည့်ရင်း သင်က “ဟာ၊ နာရီဝက် ကုန်သွားပြီ။ ဘုရားနှုတ်ကပတ်တော်များက အလွန်ကောင်းသော်လည်း ကျွန်ုပ် ဖတ်ရှုသည့် စာပိုဒ်သည် ကျွန်ုပ်၏ ပြဿနာနှင့် လုံးဝ ဆက်နွှယ်ခြင်းမရှိသောကြောင့် ကျွန်ုပ်၏ ပြဿနာသည် ပြေလည်မသွားသေးပါ။ ကျွန်ုပ်အတွက် ဤပတ်ဝန်းကျင်ကို စီစဉ်ပေးခြင်းအားဖြင့် ဘုရားသခင်က ကျွန်ုပ်ကို မည်သည့်အရာ နားလည်စေချင်သည်ကို ကျွန်ုပ် မသိသကဲ့သို့ သူ၏ ရည်ရွယ်ချက်ကိုလည်း ကျွန်ုပ် မသိပါ။ ကျွန်ုပ်အနေဖြင့် မိမိတာဝန်ကို ထမ်းဆောင်ရင်း အလျင်အမြန် အလုပ်လုပ်မှဖြစ်မည်ဖြစ်ပြီး အရေးကြီးသည့် ကိစ္စများကို ရွှေ့ဆိုင်း၍ မဖြစ်ပါ။ တစ်နေ့တွင် သင့်လျော်သည့် ဘုရားနှုတ်ကပတ်တော်များကို ကျွန်ုပ် ဖတ်ပြီး ကျွန်ုပ်၏ ပြဿနာကို ဖြေရှင်းနိုင်မည် ထင်ပါသည်”ဟု ပြောလိမ့်မည်။ ဤသည်မှာ အချိန်နှင့် အားအင်ကို အသုံးခံခြင်း ဖြစ်သလော။ (ဟုတ်ပါသည်။) ထိုမျှလောက် ရိုးရှင်းပေသည်။ သင်၏ ကိုယ်ပိုင် နှစ်သက်မှုများကို ပုန်ကန်ကာ သင်၏ အပန်းဖြေချိန်နှင့် အားလပ်သည့် အချိန်ကို စွန့်နေစဉ်တွင် ရိုးသားစစ်မှန်မှု အနည်းငယ်ကို သင် ရရှိလိမ့်မည်ဖြစ်ပြီး ဘုရားသခင်အတွက် ကြီးစွာသော ဆန္ဒအနည်းငယ်ကို လက်တွေ့လုပ်ဆောင်လိမ့်မည်။ သင်၏ စိတ်နှလုံးတွင် သင်သည် အလွန့်အလွန် စိတ်အေးသက်သာဖြစ်ကာ အေးချမ်းလိမ့်မည်။ သင့်ဘဝတွင် ပထမဆုံးအကြိမ်အနေဖြင့် ဇာတိပကတိကို ပုန်ကန်ခြင်းနှင့် သင်၏ ကိုယ်ပိုင် ဇာတိ၏ ပျော်မွေ့မှုကို စွန့်ပစ်ခြင်းတို့၏ ကြီးမားသော အေးချမ်းမှုနှင့် အားဖြည့်ပေးခြင်းတို့ကို ကိုယ်တိုင်ကိုယ်ကျ သင် တွေ့ကြုံခံစားလိမ့်မည်။ ဘုရားသခင်ရှေ့တွင် မိမိကိုယ်ကို ငြိမ်သက်စေခြင်း၊ သူ၏ နှုတ်ကပတ်တော်များကို ဖတ်ရှုခြင်း၊ သင်၏ စိတ်နှလုံးကို ဘုရားသခင်ထံ ဖွင့်ဟခြင်းနှင့် သင့်စိတ်နှလုံးရှိ စကားများကို သူ့ထံ ပြောဆိုခြင်းတို့သည် သင့်အား ရေပန်းစားမှုများနှင့် လူမှုရေးရာ ကိစ္စများအပေါ် အရေးစိုက်ခြင်းက မဆောင်ကြဉ်းပေးနိုင်သည့် ငြိမ်သက်ခြင်းနှင့် ရောင့်ရဲမှုတို့ ဆောင်ကြဉ်းပေးပုံကိုလည်း သင် ကိုယ်တိုင်ကိုယ်ကျ မြည်းစမ်းရလိမ့်မည်။ ထိုအရာမှလည်း တစ်စုံတစ်ရာကို သင်ရရှိနိုင်လိမ့်မည်ဖြစ်ပြီး သမ္မာတရားကို နားလည်လာကာ အမှုအရာများစွာကို ရိပ်စားမိနိုင်လိမ့်မည်။ ရလဒ်အနေဖြင့် ဘုရားနှုတ်ကပတ်တော်များသည် အမှန်တကယ် ကောင်းမွန်ကြောင်း၊ ဘုရားသခင်သည် အမှန်တကယ် ကောင်းမြတ်ကြောင်းနှင့် သမ္မာတရားကို ရယူခြင်းသည် ဧကန်အမှန် ရတနာတစ်ပါးကို ရရှိခြင်းဖြစ်ကြောင်းတို့ကို သင်ခံစားရလိမ့်မည်။ အမှုအရာများစွာကို ရှုပ်ထွေးခြင်းမရှိဘဲ သင်ရိပ်စားမိနိုင်လိမ့်မည်သာမက ဘုရားသခင် ရှေ့မှောက်တွင်လည်း သင် အသက်ရှင်နိုင်လိမ့်မည်ဖြစ်ကာ ဘုရားနှုတ်ကပတ်တော်များဖြင့် အသက်ရှင်နိုင်လိမ့်မည်။ ဤသည်တို့မှာ ဘုရားသခင်အတွက် ကြီးစွာသော ဆန္ဒက စွမ်းဆောင်ရရှိနိုင်သည့် အကျိုးတရားများ ဖြစ်သည်။ ဤသို့ လက်တွေ့လုပ်ဆောင်ခြင်း၊ သင်၏ အချိန်နှင့် အားအင်တို့ကို ဆက်ကပ်အပ်နှံခြင်းနှင့် သင့်ဇာတိ၏ ပျော်မွေ့မှုကို စွန့်ခြင်းသည် ဘုရားသခင်အတွက် ကြီးစွာသော ဆန္ဒတစ်ခု၏ သရုပ်သကန်များထဲမှ တစ်ခုဖြစ်သည်။ ထို့ကြောင့် သင် မည်သို့ တွေးထင်သနည်း။ ဤသရုပ်သကန်သည် အနှစ်မဲ့သလော။ (အနှစ်မဲ့ခြင်းမရှိပါ။) စွမ်းဆောင်ရရှိရန် လွယ်ကူသလော။ (လွယ်ကူပါသည်။) စွမ်းဆောင်ရရှိရန် အလွန် လွယ်ကူပေသည်။ ပုံမှန်လူ့သဘာဝရှိသည့်လူများ စွမ်းဆောင်ရရှိနိုင်သည့် အရာတစ်ခု ဖြစ်သည်။

လူတို့တွင် အတွေးများရှိသောအခါ ၎င်းတို့တွင် ရွေးချယ်မှုများရှိသည်။ ၎င်းတို့အပေါ်တွင် တစ်စုံတစ်ခုဖြစ်ပျက်ပြီး ၎င်းတို့က မှားယွင်းသောရွေးချယ်မှုကို ပြုလုပ်လျှင် မိမိတို့ကိုယ်ကို နောက်ပြန်လှည့်ပြီး မှန်ကန်သော ရွေးချယ်မှုကို ပြုလုပ်သင့်သည်။ ၎င်းတို့၏ အမှားကို လုံးဝ ဖက်တွယ်မထားသင့်ပေ။ ဤသို့သော လူများသည် လိမ္မာပါးနပ်ကြ၏။ သို့သော် မှားယွင်းသောရွေးချယ်မှုကို ပြုလုပ်ခဲ့သည်ကို သိပြီး မိမိကိုယ်ကို နောက်ပြန်မလှည့်လျှင် ထိုသူသည် သမ္မာတရားကို မချစ်သောသူဖြစ်သည်။ ဤကဲ့သို့သောသူသည် ဘုရားသခင်ကို အမှန်တကယ် အလိုမရှိပေ။ ဥပမာ သင်သည် သင်၏တာဝန်ကို သင်ထမ်းဆောင်သောအခါတွင် ဝတ်ကျေတမ်းကျေလုပ်ချင်သည်ဟု ဆိုကြပါစို့။ သင်သည် ခိုကတ်ရန် ကြိုးစားသည်။ ဘုရားသခင်၏ စိစစ်မှုကို ရှောင်ကြဉ်ရန် ကြိုးစားသည်။ ဤကဲ့သို့သောအချိန်မျိုးတွင် ဆုတောင်းရန်အတွက် ဘုရားသခင်ရှေ့သို့ အမြန်လာပါ။ ဤသည်မှာ လုပ်ဆောင်ရန် မှန်ကန်သည့်လမ်းဟုတ်မဟုတ်ကို ဆင်ခြင်သုံးသပ်ပါ။ ထို့နောက် ဤအရာကို စဉ်းစားကြည့်ပါ။ “ဘုရားသခင်ကို ငါ အဘယ်ကြောင့်ယုံကြည်သနည်း။ ဤသို့သော ဝတ်ကျေတမ်းကျေလုပ်ခြင်း လူတို့က သတိမထားမိခြင်း ဖြစ်ကောင်းဖြစ်နိုင်သည်။ သို့သော် ဘုရားသခင်က သတိမထားမိဘဲ နေလိမ့်မည်လော။ ထို့အပြင် ဘုရားသခင်အပေါ် ငါ၏ ယုံကြည်မှုသည် မခိုကတ်ရန်ဖြစ်သည်။ ကယ်တင်ခြင်းခံရဖို့အတွက်ဖြစ်သည်။ ဤကဲ့သို့ ငါလုပ်ဆောင်ခြင်းသည် သာမန်လူ့သဘာဝ၏ ပြုမူမှုမဟုတ်သကဲ့သို့ ဘုရားသခင်၏ ချစ်ခြင်းကိုလည်း မခံရပေ။ မဖြစ်ပေ။ ပြင်ပကမ္ဘာတွင် ငါသည် ခိုကတ်နိုင်ပြီး ငါကျေနပ်သလို လုပ်ဆောင်နိုင်ပေမည်။ သို့သော် ယခု ငါသည် ဘုရားသခင်၏ အိမ်တော်တွင်ရှိနေသည်။ ဘုရားသခင်၏ အချုပ်အခြာအာဏာ၊ ဘုရားသခင်၏ မျက်လုံးများ၏ စိစစ်မှုအောက်တွင်ရှိနေသည်။ ငါသည် လူပုဂ္ဂိုလ်တစ်ယောက်ဖြစ်သည်။ သင်သည် ငါ၏အသိစိတ်နှင့်အညီ ပြုမူရမည်။ ငါကျေနပ်သလို လုပ်ဆောင်၍မရပေ။ ဘုရားနှုတ်ကပတ်တော်နှင့်အညီ လုပ်ဆောင်ရမည်။ ဝတ်ကျေတမ်းကျေမပြုရပေ။ ခိုကတ်၍ မရပေ။ ဤသို့ဆိုလျှင် မခိုကတ်ရန်၊ ဝတ်ကျေတမ်းကျေမပြုလုပ်ရန် မည်သို့ဆောင်ရွက်သင့်သနည်း။ အနည်းငယ်အားစိုက်ထုတ်ရမည်။ ယခုပင် ဤကဲ့သို့ လုပ်ဆောင်ရန် အလွန်ဒုက္ခများလွန်းသည်ဟု ငါခံစားရသည်။ ဆင်းရဲဒုက္ခကို ရှောင်ကြဉ်လိုခဲ့သော်လည်း ယခု ငါနားလည်သည်။ ဤသို့လုပ်ဆောင်ရန်မှာ ဒုက္ခအလွန်များနိုင်သည်။ သို့သော် ထိရောက်မှုရှိသည်။ ထို့ကြောင့် ဤသည်မှာ လုပ်ဆောင်သင့်သည့် နည်းလမ်းဖြစ်သည်” ဟု ဖြစ်သည်။ သင်သည် အလုပ်လုပ်နေပြီး ဆင်းရဲဒုက္ခကို ကြောက်နေသေးသောအခါတွင်၊ ဤသို့သော အချိန်မျိုးတွင် ဘုရားသခင်ကို ဆုတောင်းရမည်။ “အို ဘုရားသခင်။ ကျွန်ုပ်သည် ပျင်းရိပြီး လှည့်ဖြားတတ်သောသူဖြစ်သည်။ ကျွန်ုပ်ကို ပဲ့ပြင်ဆုံးမပါရန်၊ အပြစ်တင်ပါရန် ကိုယ်တော်ကို အသနားခံပါ၏။ ဤသို့ဖြင့် ကျွန်ုပ်သည် လိပ်ပြာမသန့်ဘဲ ရှက်စိတ်တစ်ခု ရှိရန်ဖြစ်သည်။ ကျွန်ုပ်သည် ဝတ်ကျေတမ်းကျေ မဖြစ်လိုပါ။ ကျွန်ုပ်ကို လမ်းပြပြီး ဉာဏ်အလင်းဖွင့်ပြရန်၊ ကျွန်ုပ်၏ ပုန်ကန်မှုနှင့် အကျည်းတန်မှုကို ပြသရန် ကိုယ်တော်ကို အသနားခံပါ၏” ဟု ဖြစ်သည်။ ဤသို့ သင်ဆုတောင်းသောအခါ၊ ဆင်ခြင်သုံးသပ်ပြီး သင့်ကိုယ်သင်သိမြင်ရန် ကြိုးစားသောအခါ ဤအရာက နောင်တခံစားချက်ကို ဖြစ်ပေါ်စေလိမ့်မည်ဖြစ်ပြီး သင်၏ အကျည်းတန်မှုကို သင် မုန်းတီးနိုင်လိမ့်မည်။ သင်၏ မှားယွင်းသော အခြေအနေသည် စတင်ပြောင်းလဲလိမ့်မည်ဖြစ်ပြီး၊ သင်သည် ဤအရာကို ချင့်ချိန်စဉ်းစားနိုင်စွမ်းရှိလိမ့်မည်ဖြစ်ကာ “ကျွန်ုပ်သည် အဘယ်ကြောင့် ဝတ်ကျေတမ်းကျေပြုရသနည်း။ အဘယ်ကြောင့် အစဉ် ခိုကတ်ရန် ကြိုးစားနေသနည်း။ ဤသို့ ပြုမူဆောင်ရွက်ခြင်းသည် အသိစိတ်၊ သို့မဟုတ် ဆင်ခြင်တုံတရားတစ်ခုမျှ မရှိပေ။ ငါသည် ဘုရားသခင်ကို ယုံကြည်သောသူဖြစ်သေးသလော။ ငါသည် အဘယ်ကြောင့် အမှုအရာများကို အလေးအနက်မထားသနည်း။ အချိန်နှင့် အားစိုက်မှုအနည်းငယ်ပို၍ ကျွန်ုပ် စိုက်ထုတ်ရန်သာ လိုအပ်သည်မဟုတ်လော။ ယင်းမှာ ကြီးမားသော ဝန်ထုတ်ဝန်ပိုးမဟုတ်ပေ။ ဤသည်မှာ ငါလုပ်ဆောင်သင့်သည့်အရာဖြစ်သည်။ ဤအရာကိုပင်မလုပ်ဆောင်နိုင်လျှင် ငါ့ကို လူသားဟုခေါ်ဆိုရန် သင့်တော်သလော”ဟု သင့်ကိုယ်သင် ပြောဆိုနိုင်စွမ်းရှိလိမ့်မည်။ ရလဒ်အနေဖြင့် သင်သည် သန္နိဋ္ဌာန်ချပြီး ကျမ်းသစ္စာကျိန်ဆိုလိမ့်မည်။ “အို ဘုရားသခင်၊ ကျွန်ုပ်သည် ကိုယ်တော်ကို စိတ်ပျက်စေခဲ့ပြီဖြစ်သည်။ ကျွန်ုပ်သည် အမှန်တကယ်ပင် အလွန် ပြင်းပြင်းထန်ထန် ဖောက်ပြန်ပျက်စီးနေပါသည်။ ကျွန်ုပ်၌ အသိစိတ်၊ သို့မဟုတ် ဆင်ခြင်တုံတရားမရှိပါ။ လူ့သဘာဝမရှိပါ။ ကျွန်ုပ် နောင်တရလိုပါသည်။ ကျွန်ုပ်ကို ခွင့်လွှတ်ရန် ကိုယ်တော်ကို တောင်းလျှောက်ပါသည်။ ကျွန်ုပ်သည် သေချာပေါက် ပြောင်းလဲပါမည်။ ကျွန်ုပ်နောင်တမရလျှင် ကျွန်ုပ်အား အပြစ်ဒဏ်ပေးစေလိုပါသည်။” ထို့နောက်တွင် သင်၏ စိတ်နေစိတ်ထား ပြောင်းလဲသွားလိမ့်မည်ဖြစ်ပြီး၊ သင် စတင်ပြောင်းလဲလာလိမ့်မည်။ ဝတ်ကျေတမ်းကျေပြုမှု လျော့နည်းလျက် သင်သည် တာဝန်သိသိ အသိဉာဏ်ရှိရှိ လုပ်ဆောင်ခြင်းဖြင့် ပြုမူပြီး သင်၏တာဝန်များကို ထမ်းဆောင်လိမ့်မည်ဖြစ်ကာ သင်သည် ဆင်းရဲဒုက္ခခံပြီး အဖိုးအခပေးနိုင်လိမ့်မည်။ သင်၏ တာဝန်ကို ဤသို့ ထမ်းဆောင်ခြင်းသည် အလွန်ကောင်းသည်ဟု သင်ခံစားမိလိမ့်မည်ဖြစ်ပြီး သင်၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်း ရှိလိမ့်မည်။ လူတို့သည် ဘုရားသခင်၏ စိစစ်မှုကို လက်ခံနိုင်သည့်အခါ၊ သူ့ကို ဆုတောင်းပြီး သူ့အပေါ် မှီခိုနိုင်သည့်အခါ ၎င်းတို့၏ အခြေအနေများသည် မကြာမီ ပြောင်းလဲသွားလိမ့်မည်။ သင့်စိတ်နှလုံး၏ အပျက်သဘောဆောင်သော အခြေအနေသည် ပြောင်းပြန်ဖြစ်သွားပြီးဖြစ်ကာ သင်၏ ကိုယ်ပိုင် ရည်ရွယ်ချက်များနှင့် ဇာတိပကတိ၏ တစ်ကိုယ်ကောင်းဆန်သည့် ဆန္ဒများကို ပုန်ကန်ပြီးဖြစ်သည့်အခါ၊ ဇာတိပကတိ၏ ကိုယ်စိတ်ချမ်းသာမှုနှင့် ပျော်မွေ့မှုတို့ကို သင် လက်လွှတ်နိုင်ပြီး ဘုရားသခင်၏ သတ်မှတ်ချက်များအတိုင်း ပြုမူဆောင်ရွက်နိုင်ကာ သင်သည် ထင်ရာမြင်ရာ၊ သို့မဟုတ် မဆင်မခြင် မဖြစ်တော့သည့်အခါ သင်၏ စိတ်နှလုံးတွင် ငြိမ်သက်ခြင်းရှိလိမ့်မည်ဖြစ်ပြီး သင်၏ အသိစိတ်ထဲတွင် လိပ်ပြာလုံလိမ့်မည်။ ဤသို့ ဇာတိပကတိကို ပုန်ကန်ပြီး ဘုရားသခင်၏ တောင်းဆိုချက်များအတိုင်း ပြုမူဆောင်ရွက်ရန် လွယ်ကူသလော။ လူတို့သည် ဘုရားသခင်အတွက် ကြီးစွာသော ဆန္ဒတစ်ခုရှိသရွေ့ ဇာတိပကတိကို ၎င်းတို့ ပုန်ကန်ပြီး သမ္မာတရားကို လက်တွေ့လုပ်ဆောင်နိုင်ပေသည်။ သင်သည် ဤသို့ လက်တွေ့လုပ်ဆောင်နိုင်သရွေ့ သင် မသိလိုက်မီတွင် သမ္မာတရား လက်တွေ့ကျမှုထဲသို့ ဝင်ရောက်ပြီး ဖြစ်လိမ့်မည်။ လုံးဝ ခက်ခဲလိမ့်မည်မဟုတ်။ သမ္မာတရားကို လက်တွေ့လုပ်ဆောင်နေချိန်တွင် ရုန်းကန်ရသည့် ဖြစ်စဉ်နှင့် သင်၏ အတွေး ပြောင်းလဲသည့် ဖြစ်စဉ်ကို သင်ဖြတ်သန်းရမည်မှာ အမှန်ဖြစ်ပြီး ဤအရာများကို သမ္မာတရား ရှာဖွေခြင်းအားဖြင့် ဖြေရှင်းရမည်ဖြစ်သည်။ သင်သည် သမ္မာတရားကို မချစ်သောလူတစ်ဦးဖြစ်ပါက သင်၏ အပျက်သဘောဆောင်သော အခြေအနေကို ဖြေရှင်းရန် သင့်အတွက် ခက်ခဲလိမ့်မည်ဖြစ်ပြီး သမ္မာတရားကို နားလည်နိုင်လိမ့်မည်မဟုတ်သကဲ့သို့ လက်တွေ့လုပ်ဆောင်နိုင်လိမ့်မည် မဟုတ်ပေ။ မိမိတို့၏ အတွေး ပြောင်းလဲသည့် ဖြစ်စဉ်တွင် လူတစ်ဦး ရင်ဆိုင်ရသည့် အခက်အခဲပမာဏမှာ သမ္မာတရားကို ၎င်းတို့ လက်ခံနိုင်ခြင်း ရှိမရှိဆိုသည့်အပေါ် မူတည်ပေသည်။ သမ္မာတရားကို ၎င်းတို့ လက်မခံနိုင်ပါက မိမိတို့၏ အတွေးကို ပြောင်းလဲရန် ၎င်းတို့အတွက် အလွန်ခက်ခဲလိမ့်မည်။ အခြားတစ်ဖက်တွင် သမ္မာတရားကို လက်ခံနိုင်သောသူတို့သည် ထိုအရာကို ခက်ခဲသည်ဟု လုံးဝ တွေ့ရလိမ့်မည်မဟုတ်။ ၎င်းတို့သည် သမ္မာတရားကို အလိုအလျာက် လက်တွေ့လုပ်ဆောင်ကာ ကျိုးနွံနာခံနိုင်လိမ့်မည်။ သမ္မာတရားကို အမှန်တကယ် ချစ်သောသူတို့သည် မည်သည့် အတိုင်းအတာရှိသော အခက်အခဲများကိုမဆို အောင်မြင်ကျော်လွှားရန် ဘုရားသခင်အပေါ် မှီခိုနိုင်ကြ၏။ ဤနည်းဖြင့် ၎င်းတို့သည် အတွေ့အကြုံဆိုင်ရာ သက်သေခံချက် ရှိလိမ့်မည်ဖြစ်ပြီး ဤသည်မှာ ဘုရားသခင်အတွက် ကြီးစွာသော ဆန္ဒတစ်ခုရှိသည့် စိတ်နှလုံး ဖြစ်သည်။ သင်၏ စိတ်နှလုံးသည် ဘုရားသခင်အတွက် ကြီးစွာသော စိတ်ဆန္ဒတစ်ခု ရှိသည့်အတွက် ဤသည်မှာ သင်သည် ဖောက်ပြန်ပျက်စီးခြင်းနှင့် ပုန်ကန်မှုတို့ ရှိခွင့်မရဟု ဆိုလိုသလော။ မဟုတ်ပါ။ ထိုအရာမှာ သင်သည် ဘုရားသခင်အတွက် ကြီးစွာသော စိတ်ဆန္ဒတစ်ခု ရှိသည်နှင့်အမျှ သင်သည် အနည်းဆုံးအနေဖြင့် သင်၏ အသိစိတ်နှင့် ဆင်ခြင်တုံတရားအတိုင်း ပြုမူဆောင်ရွက်နိုင်ပြီး သမ္မာတရားကို ရှာဖွေနိုင်သည်ဟု ဆိုလိုပေသည်။ ဤနည်းဖြင့် မည်သည့် အခြေအနေတွင်မဆို သင်သည် မှန်ကန်သည့် ရွေးချယ်မှု ပြုလုပ်နိုင်ပြီး မှန်ကန်သည့် ဦးတည်ချက်ဖြင့် လက်တွေ့လုပ်ဆောင်ကာ ဝင်ရောက်နိုင်ပေသည်။ ဤအရာကို ဘုရားသခင်အတွက် ကြီးစွာသော စိတ်ဆန္ဒရှိသည့် စိတ်နှလုံးတစ်ခုဟု ခေါ်ဆိုပေသည်။ ဤသရုပ်သကန်များသည် အနှစ်မဲ့ပါသလော။ (အနှစ်မမဲ့ပါ။) ထိုအရာများသည် ပေါ့တန်ခြင်း၊ သို့မဟုတ် မရေမရာဖြစ်ခြင်း မရှိပေ။ အလွန်လက်တွေ့ကျပြီး ခိုင်လုံသကဲ့သို့ လုံးဝ စိတ်ကူးယဉ်သက်သက် မဟုတ်။ လူအချို့က “ဘုရားသခင်ကို ကျွန်ုပ် နှစ်များစွာ ယုံကြည်ပြီးဖြစ်သည်။ သို့သော် သမ္မာတရားကို လက်တွေ့လုပ်ဆောင်ဖို့ အချိန်ရောက်လာတိုင်း အခက်အခဲများကို ကျွန်ုပ် အမြဲ ကြုံရသည်။ ချွေးများကျနေမိအောင်ကို ကျွန်ုပ် အလွန်စိတ်သောက ရောက်သော်လည်း လမ်းကြောင်းတစ်ခု မရှိသေးပါ။ ကျွန်ုပ်သည် ရုပ်ပိုင်းဆိုင်ရာ မည်သည့် အခက်အခဲမျှ ရင်ဆိုင်ရခြင်းမရှိဘဲ၊ သို့မဟုတ် ကျွန်ုပ်၏ အကျိုးစီးပွားများက မည်သည့် ဆုံးရှုံးမှုမျှ မရှိဘဲ သမ္မာတရားကို အစဉ်သဖြင့် လက်တွေ့လုပ်ဆောင်ချင်ပြီး အကျိုးဆက်အနေဖြင့် လမ်းကြောင်းတစ်ခုကို ကျွန်ုပ် ရှာမတွေ့နိုင်ပါ။ ယခုတွင်သာ ဘုရားသခင်အတွက် ကြီးစွာသော စိတ်ဆန္ဒရှိခြင်းသည် အလွန်ရိုးရှင်းကြောင်း ကျွန်ုပ် သဘောပေါက်ရသည်။ ဤအရာကို ယခင်က ကျွန်ုပ် သိခဲ့ပြီး ဤစကားများကို ပို၍ စောစော လက်တွေ့လုပ်ဆောင်မိခဲ့လျှင်။”ဟု ပြောကြသည်။ ဘုရားနှုတ်ကပတ်တော်များကို လက်တွေ့မလုပ်ဆောင်ခြင်းအတွက် မည်သူကို သင်အပြစ်တင်စရာ ရှိသနည်း။ ဤနှစ်ကာလများအားလုံးတွင် ဘုရားနှုတ်ကပတ်တော်များကို တန်ဖိုးမထားရန်နှင့် တန်ဖိုးထားရမည့်အစား ဟိုသည် စမ်းတဝါးဝါးသာဖြစ်နေရန် သင့်ကို မည်သူက အတင်းအကျပ်ပြုခဲ့သနည်း။ ယခုတွင် စာတစ်ကြောင်းကို ကျွန်ုပ်တို့ အကျဉ်းရုံးနိုင်သည်။ ဘုရားသခင်ကို သင် ယုံကြည်သည့်အခါ သမ္မာတရားကို နားလည်ရန်အလို့ငှာ ဘုရားနှုတ်ကပတ်တော်များကို သင် လက်တွေ့လုပ်ဆောင်ပြီး တွေ့ကြုံရမည်။ အမှုကိစ္စများကို သမ္မာတရား စည်းမျဉ်းများနှင့်အညီ သင် ကိုင်တွယ်သည့် အဆင့်ထိ ရောက်ရှိခြင်းအားဖြင့်သာ ဘုရားသခင်၏ လက်ခံမှုကို သင်ရရှိနိုင်ပေသည်။ သင်၏ ကိုယ်ပိုင် အလိုဆန္ဒအတိုင်း အမှုအရာများကို သင် လုံးဝ မလုပ်ဆောင်ရ၊ သို့မဟုတ် ကျော်ကြားမှုနှင့် အကျိုးအမြတ်ကို လိုက်စားရမည်မဟုတ်သကဲ့သို့ အသင်းတော်တွင် အုပ်စုများကို ဖွဲ့ရမည်မဟုတ်၊ သို့မဟုတ် အားပေးပံ့ပိုးသူကို ရှာရမည်မဟုတ်ပေ။ ထိုသို့လုပ်ဆောင်သူတို့ထံ မည်သည့်ကောင်းမွန်သည့် အဆုံးသတ်မျှ ရောက်လာလိမ့်မည် မဟုတ်။ မိမိတို့တာဝန်များကို ကောင်းစွာ လုပ်ဆောင်ခြင်းအပေါ် အာရုံမစိုက်သောသူများ၊ သမ္မာတရားကို မလိုက်စားသူများ၊ အခြားသူများအပေါ် အမြဲ အားကိုးပြီး မှီခိုသောသူများနှင့် မိုက်မဲသည့် ဆူညံသောင်းကျန်းခြင်းများကို ဖန်တီးရာတွင် အယောင်ဆောင် ခေါင်းဆောင်များနှင့် အန္တိခရစ်များနောက်သို့ လိုက်ရသည်ကို နှစ်သက်သောသူတို့အားလုံးသည် မိမိတို့၏ ကယ်တင်ခြင်း အခွင့်အရေးကို ဆုံးရှုံးလျက် စမ်းတဝါးဝါး လုပ်နေခြင်းအားဖြင့် မိမိတို့ကိုယ်ကို ပျက်စီးခြင်းသို့ ရောက်ရှိစေကြပေသည်။ ဤအရာက ၎င်းတို့ကို မှင်တက်သွားစေလိမ့်မည်။ သင်၏ သဘောအတိုင်း လုပ်ဆောင်ခြင်းမှ သင့်ကိုယ်သင် တားဆီးလိုပါက ဘုရားသခင်ရှေ့မှောက်သို့ သင် မကြာခဏ လာရမည်ဖြစ်ပြီး သူ့ထံ ဆုတောင်းကာ အရာခပ်သိမ်းတွင် သမ္မာတရားကို ရှာဖွေရမည်။ ဤသည်မှာ သမ္မာတရား သိနားလည်ခြင်း၏ ရလဒ်ကို သင် ရယူနိုင်ပုံ၊ သမ္မာတရားကို လက်တွေ့လုပ်ဆောင်ခြင်း လမ်းကြောင်းပေါ် စတင်ပြီး သမ္မာတရား၏ လက်တွေ့ကျမှုထဲသို့ ဝင်ရောက်နိုင်ပုံ ဖြစ်သည်။ ဤနေရာတွင် အဓိကအချက်မှာ သင့်အနေဖြင့် ကြီးမြတ်သည်ဟု တွေးထင်သောကြောင့် ဤလူနောက်သို့ တစ်ရက်လိုက်ပြီးနောက်တွင် အခြားတစ်စုံတစ်ဦးကို မှန်ကန်သည်ဟု သင် တွေးထင်သောကြောင့် ထိုသူ၏နောက်သို့ နောက်တစ်နေ့တွင် လိုက်ရင်း၊ သမ္မာတရားကို ရရှိခြင်းမရှိဘဲ ဟိုသည် စမ်းတဝါးဝါးလုပ်ခြင်းဖြင့် အချိန်များစွာ ကုန်ဆုံးရင်း အခြားသူများနောက် သင် လုံးဝ မလိုက်ရမည့်အကြောင်း၊ သို့မဟုတ် အခြားသူများကို လက်ခံသဘောတူခြင်း မရှိရမည့်အကြောင်း ဖြစ်သည်။ မည်သည့် ပြဿနာကို သင်ကြုံရသည်ဖြစ်စေ သမ္မာတရားကို သင် ရှာဖွေပြီး ဘုရားနှုတ်ကပတ်တော်များအတိုင်း ထိုပြဿနာများကို ဖြေရှင်းသင့်သည်။ အပြောကောင်းပြီး စကားကြီး စကားကျယ်ပြောသူတိုင်းနောက်လိုက်ရင်း အခြားလူများနောက် ကြောင်းကျိုးမမြင်ဘဲ သင် လိုက်ပါက သင်လှည့်စားခံရမည့်အကြောင်း ဖြစ်နိုင်ဖွယ်ရှိပေသည်။ ဘုရားသခင်ကို ယုံကြည်သောလူများသည် ဘုရားနှုတ်ကပတ်တော်များက သမ္မာတရားဖြစ်သည်ကိုသာ ယုံကြည်သင့်ကြသည်။ ဘုရားနှုတ်ကပတ်တော်များကိုသာ ၎င်းတို့ နားထောင်သင့်ပြီး၊ ဘုရားနှုတ်ကပတ်တော်များအတိုင်းသာ လက်တွေ့လုပ်ဆောင်သင့်ကြ၏။ ထိုသို့ လုပ်ဆောင်ခြင်းသည် သင့်အား အခြားလူများနောက် လိုက်ခြင်းနှင့် ၎င်းတို့နှင့်အတူ မှားယွင်းသည့် လမ်းကြောင်း လျှောက်ခြင်းကို လက်ခံသဘောတူခြင်းမှ တားဆီးလိမ့်မည်။

နောက်တစ်ကြောင်းကို ဆက်ဖတ်ကြလော့။ (“စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက် ဘုရားသခင်ကို အာသာငမ်းငမ်း ရှာဖွေရမည်”) ဤသည်မှာလည်း လက်တွေ့လုပ်ဆောင်မှုအကြောင်း ဖြစ်သည်။ “အာသာငမ်းငမ်း ရှာဖွေခြင်း”ဆိုသည့်အရာက သမ္မာတရားကို လက်တွေ့လုပ်ဆောင်ချင်သော်လည်း လမ်းကြောင်း ကင်းမဲ့ခြင်းနှင့် ဘုရားသခင်ကို စိတ်ကျေနပ်စေချင်သော်လည်း မည်သို့ လက်တွေ့လုပ်ဆောင်ရမည်ကို မသိခြင်းအား ရည်ညွှန်းပေသည်။ ဤကဲ့သို့ သင် အာသာငမ်းငမ်း ဖြစ်သည့်အခါ ရှာဖွေပြီး ဆုတောင်းလိမ့်မည်။ သင် ချို့တဲ့သည့်အရာ အလွန်များသည်ဟု စဉ်ဆက်မပြတ် ခံစားခြင်း၊ အမှုအရာများ သင့်ထံ ဖြစ်ပျက်သည့်အခါ လမ်းကြောင်းတစ်ခု ကင်းမဲ့သည်ကို မိမိကိုယ်ကို တွေ့ရှိရခြင်း၊ ဘုရားသခင်ကို စိတ်ကျေနပ်စေရန် မည်သို့ လုပ်ဆောင်ရမည်ကို မသိခြင်း၊ အမြဲ ပုန်ကန်ပြီး သင်လုပ်ဆောင်လိုသည့်အတိုင်း အမှုအရာများကို လုပ်ဆောင်ခြင်း၊ မသက်မသာဖြစ်သည့် စိတ်နှလုံးဖြင့် သမ္မာတရားကို လက်တွေ့လုပ်ဆောင်လိုသော်လည်း ဤအရာကို မည်သို့ လုပ်ဆောင်ရမည်ကို မသိခြင်း၊ ဤသည်မှာ အာသာငမ်းငမ်းဖြစ်ခြင်း၏ ခံစားချက် ဖြစ်သည်။ သင်အာသာငမ်းငမ်း ဖြစ်ပါက ရှာဖွေရမည်ဖြစ်သည်။ မရှာဖွေပါက လမ်းကြောင်းတစ်ခု ရှိလိမ့်မည်မဟုတ်။ မရှာဖွေပါက အမှောင်ထဲတွင် သင် ကျရောက်လိမ့်မည်။ သင် မည်သည့်အခါတွင်မျှ မရှာဖွေပါက ဇာတ်သိမ်းသွားလိမ့်မည်။ သင်သည် မယုံကြည်သူတစ်ဦး ဖြစ်သွားလိမ့်မည်။ “စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်ခြင်း”ဆိုသည်မှာ မည်သည့်အရာကို ဆိုလိုသနည်း။ လူတို့အနေဖြင့် အခြေအနေများကို ကြုံရသည့်အခါ မိမိတို့ကိုယ်ပိုင် အလိုဆန္ဒ အမြဲရှိကြသည်၊ မိမိတို့ကိုယ်ပိုင် ဇာတိပကတိ၏ အကျိုးစီးပွားများအကြောင်းကို ၎င်းတို့ အမြဲ တွေးကြပြီး မိမိတို့၏ ဇာတိပကတိအတွက် ထွက်ပေါက်တစ်ခုကို ၎င်းတို့ အမြဲ ရှာဖွေကြသည်ဟု ဆိုလိုပေသည်။ ဤသို့သော အချိန်များတွင် သင်၏ အသိစိတ်က သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံရန် တိုက်တွန်းရင်း သင့်ကို အပြစ်တင်လိမ့်မည်။ ထိုသို့သော အခြေအနေများတွင် သင်၏ စိတ်နှလုံး၌ ရုန်းကန်မှုတစ်ခု ရှိလိမ့်မည်ဖြစ်ပြီး သင်သည် စာတန်၏ ဆင်ခြေများကို ငြင်းပယ်ကာ ဇာတိပကတိ၏ အမျိုးမျိုးသော အကြောင်းပြချက်များကို ငြင်းပယ်သင့်ပေသည်။ “ငြင်းပယ်ခြင်း”သည် သမ္မာတရားကို လက်တွေ့မလုပ်ဆောင်ခြင်းအတွက် လူတို့တွင်ရှိသော စာတန်၏ ရည်ရွယ်ချက်များနှင့် လှည့်ကွက်များဖြစ်သည့် အမျိုးမျိုးသော ဆင်ခြေများနှင့် အကြောင်းပြချက်များကို ထိုးထွင်းကာ ရိပ်စားမိနိုင်ပြီး ထို့နောက်တွင် ထိုအရာများကို ပုန်ကန်နိုင်ခြင်းဟု ဆိုလိုပေသည်။ ဤသည်မှာ ငြင်းပယ်ခြင်း၏ ဖြစ်စဉ် ဖြစ်သည်။ တစ်ခါတစ်ရံ ဖောက်ပြန်ပျက်စီးသော စိတ်ကူးတစ်ခုခု၊ ရည်ရွယ်ချက်များနှင့် ရည်မှန်းချက်များအပြင် အချို့သော လူသား အသိပညာ၊ အတွေးအခေါ်များ၊ သီအိုရီများနှင့် အခြားသူများနှင့် ဆက်ဆံခြင်းအတွက် နည်းလမ်းများ၊ နည်းစနစ်များ၊ လှည့်ကွက်များနှင့် အကြံအစည်များ စသည်တို့သည် လူတို့တွင် ထွက်ပေါ်လေသည်။ ဤအရာ ဖြစ်ပျက်သည့်အခါ ဤသည်တို့မှာ ၎င်းတို့ထံမှ ထုတ်ဖော်သည့် ဖောက်ပြန်ပျက်စီးသော အရာများဖြစ်ပြီး ထိုအရာများကို ဖမ်းဆုပ်သင့်ကြောင်း၊ သမ္မာတရားကို ရှာဖွေသင့်ကြောင်း၊ ထိုအရာများကို စေ့စေ့စပ်စပ် စိတ်ဖြာဆွေးနွေးသင့်ကြောင်း၊ ထိုအရာများ၏ လက်တွေ့အရှိတရားကို ရှင်းလင်းစွာ တွေ့မြင်ပြီး ထိုအရာများကို အညွန့်ချိုးပစ်လျက် လုံးလုံးလျားလျား ငြင်းပယ်ကာ ပုန်ကန်သင့်ကြောင်း လူတို့ ချက်ချင်း သိသင့်ပေသည်။ မည်သည့်အချိန်တွင် ဤအရာဖြစ်ပျက်သည်ဖြစ်စေ လူတစ်ဦး၌ ဖောက်ပြန်ပျက်စီးသော စိတ်ကူးများ၊ အတွေးများ၊ ရည်ရွယ်ချက်များ၊ သို့မဟုတ် အယူအဆများ ထွက်ပေါ်သရွေ့ ထိုအရာများကို ၎င်းတို့ ချက်ချင်း ဖမ်းဆုပ်သင့်သည်၊ ထိုအရာများကို ထိုးထွင်းမြင်ကာ ရိပ်စားမိသင့်သည်၊ ပုန်ကန်ပြီးနောက် မိမိတို့ကိုယ်ကို ပြောင်းလဲစေသင့်ကြပေသည်။ ဖြစ်စဉ်မှာ ထိုသို့ဖြစ်သည်။ ဤသည်မှာ စာတန်ကို ငြင်းပယ်ခြင်းနှင့် ဇာတိပကတိကို ပုန်ကန်ခြင်းတို့အား လက်တွေ့လုပ်ဆောင်ပုံ ဖြစ်သည်။ အလွန် ရိုးရှင်းသည် မဟုတ်လော။ အမှန်တွင် ဤဖြစ်စဉ်ကို ယခုတင် ပေးထားခဲ့သည့် ဥပမာနှစ်ခုတွင် ပြောထားပြီးသားဖြစ်ပေသည်။ ဤသည်မှာ အမှုအရာများ ၎င်းတို့အပေါ် ကျရောက်သည့်အခါ လူတို့၌ ဖြစ်ပေါ်သည့် မမှန်သော အခြေအနေများကို ချဉ်းကပ်ခြင်းအတွက် လက်တွေ့လုပ်ဆောင်မှု စည်းမျဉ်းတစ်ခု ဖြစ်သည်။

ဆက်ဖတ်လော့။ (“စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။”) ဤသည်မှာ သင်၏ စိတ်နှလုံးအကြွင်းမဲ့ဖြင့် ရှာဖွေကာ စောင့်ဆိုင်းရန် ဆိုလိုပေသည်။ “စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့”ဟူသည် ဤရိုးရှင်းသော စကားရပ်လေးခုတွင် အဓိပ္ပာယ်နှစ်ခုရှိသည်။ ဤအဓိပ္ပာယ်နှစ်ခုမှာ အဘယ်နည်း။ (ပထမတစ်ခုမှာ “စိတ်မပျက်လေနှင့်”နှင့် “အားမလျော့လေနှင့်” ဖြစ်ပါသည်။ ဆိုလိုသည်မှာ အခက်အခဲများကို သင်ကြုံတွေ့ရသည့်အခါတွင်၊ သို့မဟုတ် သင်၏ ရှာဖွေခြင်း ဖြစ်စဉ်တွင် အမှုအရာများကို ခဏတာ နားမလည်နိုင်သည့်အခါတွင် စိတ်မပျက်နှင့်၊ သို့မဟုတ် စိတ်ဓာတ်ကျမသွားနှင့်ဟူ၍ ဖြစ်ပါသည်။ ဒုတိယတစ်ခုမှာ သင်၏ စိတ်နှလုံးအကြွင်းမဲ့ဖြင့် ရှာဖွေကာ စောင့်ဆိုင်းသင့်ကြောင်း ဖြစ်ပါသည်။ ဆိုလိုသည်မှာ သင်၏ ရှာဖွေခြင်း ဖြစ်စဉ်တွင် သင်သည် လုံ့လရှိရမည်၊ သင် နားမလည်သည့်အခါ ဆက်လက် ရှာဖွေပြီး ဆုတောင်းကာ ဘုရားသခင်၏ ရည်ရွယ်ချက်များကို ထုတ်ဖော်ပြခံရဖို့အတွက် စောင့်ဆိုင်းရမည်ဖြစ်သည်။ ဤသည်မှာ ဒုတိယအဓိပ္ပာယ်ဖြစ်ပါသည်။) “စိတ်မပျက်လေနှင့်။ အားမလျော့လေနှင့်”ဟူသည်က ဆိုလိုသည်မှာ လူတို့အနေဖြင့် ဘုရားသခင်၌ စစ်မှန်သော ယုံကြည်ခြင်းကို ထိန်းသိမ်းရမည်၊ ဘုရားသခင်သည် အနန္တတန်ခိုးရှင် ဖြစ်ကြောင်းနှင့် ဘုရားသခင်က ၎င်းတို့ကို ဉာဏ်အလင်းပေးနိုင်ပြီး သမ္မာတရားကို နားလည်စေနိုင်ကြောင်းတို့ကို ယုံကြည်ရမည်ဟူ၍ ဖြစ်သည်။ ထို့ကြောင့် ယခုတွင် သင်သည် သမ္မာတရားကို အဘယ်ကြောင့် နားမလည်နိုင်သနည်း။ ဘုရားသခင်သည် သင့်ကို အဘယ်ကြောင့် ယခု ဉာဏ်အလင်းမပေးသနည်း။ ဤအတွက် အကြောင်းရင်းအချို့ ရှိရမည်။ အခြေခံကျသည့် အကြောင်းရင်းတစ်ခုမှာ အဘယ်နည်း။ ဘုရားသခင်၏ အချိန်မရောက်သေးခြင်းသာ ဖြစ်သည်။ ဘုရားသခင်သည် သင်၏ ယုံကြည်ခြင်းကို စစ်ကြောနေပြီး တစ်ချိန်တည်းတွင် သူသည် သင်၏ ယုံကြည်ခြင်းကို အားကောင်းစေရန် ဤနည်းစနစ်ကို အသုံးပြုချင်ပေသည်။ ဤသည်မှာ လူတို့ နားလည်ကာ သိသင့်သည့် အခြေခံကျသော အရာဖြစ်သည်။ ဘုရားသခင် သတ်မှတ်ထားသည့် စည်းမျဉ်းများနှင့်အညီ သင်ပြုမူဆောင်ရွက်ပြီးဖြစ်သည်၊ သင် ဆုတောင်းပြီးဖြစ်သည်၊ ရှာဖွေပြီးဖြစ်သည်၊ ဘုရားသခင်အတွက် ကြီးစွာသော ဆန္ဒရှိသည့် စိတ်နှလုံးရှိသည်၊ ဘုရားနှုတ်ကပတ်တော်များကို သင်စတင်တန်ဖိုးထားပြီးဖြစ်သည်၊ ဘုရားနှုတ်ကပတ်တော်များကို သင် စိတ်ဝင်စားပြီး ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံရန်၊ ဘုရားရှေ့မှောက်သို့ လာရန်၊ သူ့ထံမှ သွေဖည်မသွားရန်နှင့် အမှုအရာများ လုပ်ဆောင်နေချိန်တွင် ရှာဖွေရန် မိမိကိုယ်ကို သင် မကြာခဏ သတိပေးသည်ဆိုပါစို့။ သို့သော် သင်က “ဘုရားသခင်က ငါ့ကို အထူး ဉာဏ်အလင်းပေးမှု၊ အလင်းပြမှု၊ သို့မဟုတ် လမ်းပြမှု တစ်ခုတလေ ပေးပြီးဖြစ်သည်ဟု ငါ ရှင်းရှင်းလင်းလင်း ခံစားရသည် မထင်မိပါ။ ဘုရားသခင်က ငါ့ကို အထူးဆုကျေးဇူးများ၊ ပါရမီများ၊ သို့မဟုတ် ငါ ထမ်းဆောင်သည့် တာဝန်အတွက် အထူးအစွမ်းအစများ တစ်ခုတလေ ပေးထားပြီးဖြစ်သည်ဟုပင် သိသာထင်ရှားသည့် ခံစားချက်များ ငါ့ထံတွင် မရှိပါ။ ထိုအစား ငါ့လောက်မတော်သည့်သူများသည် ငါ့ထက် ပိုသိနားလည်သည်၊ မိမိတို့တာဝန်များကို လုပ်ဆောင်ရာတွင် ပိုတော်ကြပြီး ဧဝံဂေလိဖြန့်ရာတွင် ပိုမိုအပြောကောင်းကြသည်ဟု ငါ ခံစားရသည်။ ငါသည် အဘယ်ကြောင့် အခြားလူများလောက် မတော်ရသနည်း။ ငါသည် အဘယ်ကြောင့် တစ်နေရာတည်းတွင် ရပ်နေပြီး တိုးတက်မှု အနည်းငယ်သာဖြစ်စေရသနည်း”ဟု မိမိကိုယ်ကို တွေးလေသည်။ ဤအတွက် အကြောင်းရင်းနှစ်ခုရှိ၏။ တစ်ခုမှာ လူတို့ကိုယ်တိုင်သည် ရှာဖွေရာတွင် မိမိတို့ တစ်ဦးချင်းစီ၏ နည်းစနစ်များ၊ ရည်ရွယ်ချက်များနှင့် ရည်မှန်းချက်များအပြင် ဘုရားသခင်ကို ဆုတောင်းခြင်းနှင့် ဘုရားသခင်အပေါ် တောင်းလျှောက်မှုများ ပြုလုပ်ရာတွင် ၎င်းတို့၏ ရည်ရွယ်ချက်များနှင့် အကြောင်းရင်းများ စသည်တို့ကဲ့သို့သော ပြဿနာများစွာ ရှိကြခြင်း ဖြစ်သည်။ ဤအရာအားလုံးတွင် သင်သည် သုံးသပ်ရန်၊ သိမြင်မှု ရရှိရန်၊ အတွင်းရှိ ပြဿနာများကို ရှာဖွေတွေ့ရှိပြီး သင်၏ လမ်းကြောင်းကို ချက်ချင်း ပြောင်းရန် လိုအပ်သည်။ ဤအရာနှင့် ပတ်သက်၍ အသေးစိတ်ပြောရန် မလိုအပ်ပေ။ ဒုတိယအကြောင်းရင်းမှာ မတူကွဲပြားသော လူတို့အား ဘုရားသခင် မည်မျှပေးပြီး ၎င်းတို့အပေါ် မည်သို့ပေးသည်ဆိုသည့်အရာနှင့် ပတ်သက်လာသည့်အခါ ဘုရားသခင်တွင် သူ၏ ကိုယ်ပိုင် နည်းစနစ်ရှိခြင်း ဖြစ်သည်။ ဘုရားသခင်က နှုတ်ကပတ်တော်များ ပြောဆိုပြီးဖြစ်သည်။ “ငါ ကျေးဇူးပြုမည့်သူကို ငါ ကျေးဇူးပြုမည်ဖြစ်ပြီး ငါ သနားကရုဏာ ပြမည့်သူကို ငါ သနားကရုဏာပြမည်ဟု ဆိုလေ၏။” (ထွက်မြောက်ရာ ၃၃:၁၉) သင်သည် ဘုရားသခင်၏ ကျေးဇူးပြုခြင်းခံရမည့်သူ ဖြစ်ကောင်းဖြစ်နိုင်သည်၊ ဘုရားသခင်၏ သနားကရုဏာပြ ခံရမည့်သူ ဖြစ်ကောင်းဖြစ်နိုင်သည်။ သို့မဟုတ် သင်သည် ဘုရားသခင် ပြောဆိုသည့် ဤလူနှစ်မျိုးထဲမှ မည်သည့်လူစားမျိုးမှမဟုတ်ဘဲ ဖြစ်ကောင်းဖြစ်မည်။ သင်သည် အခြားလူများထက် သာ၍ သန်မာသည်၊ သို့မဟုတ် သင့်ကို စစ်ကြောခြင်းနှင့် ကြံ့ခိုင်ဖွံ့ဖြိုးအောင်လုပ်ခြင်းအတွက် အခြားသူများထက် သင် အချိန်ပိုလိုအပ်သည်ဟု ဘုရားသခင် တွေးထင်ခြင်း ဖြစ်ကောင်းဖြစ်နိုင်သည်။ အကြောင်းရင်းများစွာ ရှိသော်လည်း မည်သည့် အကြောင်းရင်းဖြစ်ပါစေ ဘုရားသခင် လုပ်ဆောင်သည့် မည်သည့်အရာမဆို မှန်ကန်ပေသည်။ လူတို့သည် ဘုရားသခင်အပေါ် လွန်ကဲသည့် မည်သည့် တောင်းဆိုမှုများမျှ မပြုလုပ်သင့်ပေ။ သင် လုပ်ဆောင်သင့်သည့် တစ်ခုတည်းသောအရာမှာ သင်၏ စိတ်နှလုံးအကြင်းမဲ့ဖြင့် ရှာဖွေပြီး သင်၏ စိတ်နှလုံး အကြွင်းမဲ့ဖြင့် စောင့်ဆိုင်းရန် ဖြစ်သည်။ ဘုရားသခင်က သင့်ကို နားလည်ခွင့်ပေးပြီး အဖြေများ မပေးမီတွင် သင် လုပ်ဆောင်သင့်သည့် တစ်ခုတည်းသော အရာမှာ ရှာဖွေရန်ဖြစ်သလိုတစ်ချိန်တည်းတွင် ဘုရားသခင်က သင့်ကို တစ်စုံတစ်ရာ ပေးမည့်အချိန်၊ ဘုရားသခင်က သင့်ကို ကျေးဇူးပြုမည့်အချိန်နှင့် သင့်ကို ဉာဏ်အလင်းပေးကာ လမ်းပြမည့်အချိန်ကို စောင့်ဆိုင်းခြင်းလည်း ဖြစ်သည်။ လူသား အယူအဆများနှင့် ဆန့်ကျင်စွာပင် ဘုရားသခင်သည် လူတို့ကို အမှုအရာများအား အညီအမျှ ခွဲဝေခြင်းမပြုသောကြောင့် ဘုရားသခင်အပေါ် တောင်းဆိုမှုများ ပြုလုပ်ရန် “ညီမျှသော”ဟူသည့် စကားလုံးကို သင် သုံး၍မရပေ။ ဘုရားသခင်က သင့်ကို တစ်စုံတစ်ရာ ပေးသည့်အခါ ယင်းမှာ ထိုအရာကို သင် လက်ခံရရှိသင့်သည့် အချိန်ဖြစ်သည်။ ဘုရားသခင်က သင့်ကို တစ်စုံတစ်ရာ မပေးသည့်အခါ ဘုရားသခင်၏ အမြင်၌ ထိုအချိန်သည် သင့်တော်ခြင်းမရှိ၊ သို့မဟုတ် မှန်ကန်ခြင်းမရှိသည်မှာ သိသာထင်ရှားသောကြောင့် ထိုအချိန်တွင် သင် မရရှိသင့်ပေ။ တစ်စုံတစ်ရာကို သင်မရရှိသင့်ဟု ဘုရားသခင်က ပြောပြီး ထိုအရာကို သင့်အား သူ မပေးလိုသည့်အခါ မည်သည့်အရာကို သင်လုပ်ဆောင်သင့်သနည်း။ ဆင်ခြင်တုံတရားရှိသည့် လူတစ်ဦးက “ဘုရားသခင် မပေးလျှင်၊ ကျွန်ုပ် ကျိုးနွံနာခံပြီး စောင့်ဆိုင်းပါမည်။ လတ်တလောတွင် ထိုအရာကို ကျွန်ုပ် မရရှိထိုက်ပါ။ ကျွန်ုပ်၏ ဝိညာဉ်ရင့်ကျက်မှုက ထိုအရာကို မခံနိုင်ခြင်း ဖြစ်ကောင်းဖြစ်နိုင်သော်လည်း ကျွန်ုပ်၏ စိတ်နှလုံးက ဘုရားသခင်ကို စောဒကတက်ခြင်း၊ သို့မဟုတ် မယုံသင်္ကာဖြစ်ခြင်း မရှိဘဲနှင့် ဧကန်မုချ မည်သည့် သံသယမျှမရှိဘဲ ကျိုးနွံနာခံနိုင်ပါသည်”ဟု ဆိုပေမည်။ ဤအချိန်တွင် လူတို့သည် မိမိတို့၏ ဆင်ခြင်တုံတရား မပျောက်ဆုံးသင့်ပေ။ ဘုရားသခင်က သင့်ကို မည်သို့ ဆက်ဆံသည်ဖြစ်စေ ဆင်ခြင်တုံတရားဖြင့် ဘုရားသခင်ကို ကျိုးနွံနာခံရန် သင် ရွေးချယ်သင့်သည်။ ဘုရားသခင်အပေါ် ဖန်ဆင်းခံများ ရှိသင့်သည့် သဘောထားတစ်ခုတည်းရှိ၏။ နားထောင်ပြီး ကျိုးနွံနာခံရန်ဖြစ်သည်။ အခြားရွေးချယ်စရာ မရှိပေ။ သို့သော် ဘုရားသခင်သည် သင့်အပေါ် မတူကွဲပြားသော သဘောထားများ ရှိနိုင်သည်။ ဤအရာအတွက် အခြေခံအကြောင်းရင်းတစ်ခု ရှိ၏။ ဘုရားသခင်တွင် သူ၏ ကိုယ်ပိုင် ရည်ရွယ်ချက်များရှိသည်။ သူသည် မိမိကိုယ်ပိုင် ရွေးချယ်မှုများ ပြုလုပ်ပြီး ဤအရာများကို လုပ်ဆောင်ခြင်းနှင့် ပတ်သက်လာသည့်အခါ သူ့ထံတွင် သူ၏ ကိုယ်ပိုင် နည်းစနစ်များ ရှိကာ လူအသီးသီးအပေါ် သူ ခံယူသည့် သဘောထားရှိသည်။ ဤရွေးချယ်မှုများနှင့် နည်းစနစ်များကို ဘုရားသခင်၏ ရည်မှန်းချက်များ ကျောထောက်နောက်ခံပြုထားသည်မှာ အမှန်ဖြစ်၏။ လူတို့သည် ဘုရားသခင်၏ ရည်မှန်းချက်များအပေါ် သိနားလည်မှု မရှိမီတွင် ၎င်းတို့ လုပ်ဆောင်သင့်ပြီး လုပ်ဆောင်နိုင်သည့် တစ်ခုတည်းသောအရာမှာ ဘုရားသခင်ကို ပုန်ကန်သည့် အရာတစ်ခုတလေ လုပ်ဆောင်ခြင်းကို ရှောင်ရှားရင်း ရှာဖွေပြီး စောင့်ဆိုင်းရန်ဖြစ်သည်။ ဘုရားသခင်၏ ဉာဏ်အလင်းပေးခြင်း၊ လမ်းပြခြင်း၊ ကျေးဇူးပြုခြင်းနှင့် သနားကရုဏာတို့ကို မခံစားရသည့် ဤအချိန်ကာလများတွင် ဘုရားသခင်ထံမှ သွေဖည်ခြင်း၊ သူသည် ဖြောင့်မတ်ခြင်း မရှိဟု ပြောဆိုခြင်း၊ သို့မဟုတ် ဘုရားသခင်ကို ဟစ်အော်ခြင်း၊ သို့မဟုတ် သူ၏ ဉာဏ်အလင်းပေးခြင်းနှင့် လမ်းပြမှုတို့ကို မခံစားနိုင်သည့်အခါ သူ့ကို ငြင်းပင်ငြင်းပယ်ခြင်းတို့သည် လူတို့အနေဖြင့် လုပ်ဆောင်ရန် မသင့်တော်ဆုံး အရာပင်ဖြစ်သည်။ ဤသည်မှာ ဘုရားသခင် မမြင်လိုဆုံးသော အရာဖြစ်သည်။ ဘုရားသခင်ကို ငြင်းပယ်ခြင်း၊ သူ၏ ဖြောင့်မတ်ခြင်းကို ငြင်းပယ်ခြင်း၊ သူ၏ ကိုယ်ပိုင်လက္ခဏာနှင့် အနှစ်သာရကို ငြင်းပယ်ခြင်းနှင့် ဘုရားသခင်ကို အော်ဟစ်ခြင်း အဆင့်ထိ သင် အမှန်တကယ် ရောက်ရှိပါက ဘုရားသခင်သည် အစောကတည်းက သင့်ကို အလေးဂရုမပြုသည့် သဘောထားတစ်ခုကို ခံယူခဲ့သည်မှာ မှန်ကန်ကြောင်းကို ထိုအရာက အတည်ပြုလိမ့်မည်။ ဤသေးငယ်သည့် စမ်းသပ်မှုနှင့် စစ်ဆေးမှုကိုပင် သင် မခံနိုင်ပါက သင်သည် ဘုရားသခင်အပေါ် ယုံကြည်ခြင်း စိုးစဉ်းမျှပင် မရှိဘဲ သင်၏ ယုံကြည်မှုသည် အလွန် အနှစ်မဲ့ပေသည်။ လူတစ်ဦးသည် ဘုရားသခင်၏ ဉာဏ်အလင်းပေးခြင်းနှင့် လမ်းပြမှုတို့ မခံစားရသည့်အခါ ၎င်းတို့လုပ်ဆောင်ရန် အရေးကြီးဆုံးသော အရာမှာ မိမိတို့ စိတ်နှလုံး တစ်ခုလုံးဖြင့် ရှာဖွေကာ စောင့်ဆိုင်းရန် ဖြစ်သည်။ ရှာဖွေခြင်းနှင့် စောင့်ဆိုင်းခြင်းတို့သည် လူ၏ တာဝန်များဖြစ်ပြီး ဘုရားသခင်အပေါ် လူတို့ ရှိသင့်သည့် ဆင်ခြင်တုံတရား၊ သဘောထားနှင့် လက်တွေ့လုပ်ဆောင်မှု စည်းမျဉ်းများလည်း ဖြစ်သည်။ ရှာဖွေကာ စောင့်ဆိုင်းနေစဉ်တွင် မရေရာခြင်းအပေါ် အခြေခံထားသည့် စိတ်နေစိတ်ထားကို မသိုထားနှင့်။ “ငါ စောင့်ဆိုင်းလျှင် ဘုရားသခင်က ငါ့အပေါ် ရှင်းလင်းသော စကားများ ပေးသနားလိမ့်မည်။ ငါသည် အနည်းငယ်မျှ သာ၍ ရိုးသားစစ်မှန်ပြီး ဘုရားသခင်က ငါ့ကို ဉာဏ်အလင်းပေးခြင်း ရှိမရှိဆိုသည်ကိုသာ ကြည့်ရန် လိုအပ်သည်။ ငါ့ကို သူ ဉာဏ်အလင်းပေးကောင်း ပေးနိုင်သည်။ သူ ဉာဏ်အလင်း မပေးလျှင် အခြားနည်းလမ်းကို ငါအကြံထုတ်မည်”ဟု အမြဲ မစဉ်းစားနှင့်။ အခွင့်အရေးအပေါ် အခြေခံသည့် ဤကဲ့သို့သော စိတ်နေစိတ်ထားကို မသိုထားနှင့်။ ဘုရားသခင်သည် လူတို့၌ရှိသော ဤသဘောထားမျိုးကို စက်ဆုပ်၏။ ဤသည်မှာ မည်သည့် သဘောထားမျိုး ဖြစ်သနည်း။ ယင်းသည် မရေရာမှုတစ်ခုအပေါ် အခြေခံသည့်သဘောထားတစ်ခု ဖြစ်ကာ ယင်းတွင် စမ်းသပ်မှုတစ်ခုပါဝင်သည်။ ဤသည်မှာ ဘုရားသခင် အစက်ဆုပ်ဆုံးသော အရာဖြစ်သည်။ သင် စောင့်ဆိုင်းမည်ဆိုပါက ရိုးသားစစ်မှန်စွာ စောင့်ဆိုင်းလော့။ ဘုရားသခင်ထံ ဆုတောင်းပြီး သမ္မာတရား ရှာဖွေစဉ်တွင် သင်၏ လက်တွေ့ကျသော ပြဿနာများကို ဖြေရှင်းစဉ်နှင့် ဘုရားသခင်ကို ဉာဏ်အလင်းပေးခြင်းနှင့် လမ်းပြမှုတို့ တောင်းလျှောက်စဉ်တွင် ဖြောင့်မတ်ခြင်းတရားအတွက် ဆာငတ်၊ ခင်မွတ်သော စိတ်ဓာတ်တစ်ခုကို ထားရှိလော့။ ဘုရားသခင်က သင့်ကို မည်သို့ ဆက်ဆံသည်ဖြစ်စေ၊ သင့်ကို နောက်ဆုံးတွင် သူက ပြည့်ဝသော သိနားလည်မှုတစ်ခု ရရှိခွင့်ပေးသည်ဖြစ်စေ၊ မပေးသည်ဖြစ်စေ မည်သည့် သွေဖည်မှုမျှ မရှိဘဲ ကျိုးနွံနာခံခြင်း စည်းမျဉ်းကို သင်စောင့်ထိန်းလိုက်နာသင့်သည်။ ဤသို့ဖြင့် သင်သည် ဖန်ဆင်းခံတစ်ဦး ရှိသင့်သည့် အဆင့်အတန်းနှင့် တာဝန်ကို စွဲစွဲမြဲမြဲ ကိုင်စွဲနေလိမ့်မည်ဖြစ်သည်။ ဘုရားသခင်သည် နောက်ဆုံးတွင် သူ၏ မျက်နှာကို သင့်ထံမှ ကွယ်ဝှက်သည်ဖြစ်စေ၊ သင့်ကို သူ ကျောခိုင်းထားသည်ဖြစ်စေ၊ သင့်ထံ သူပေါ်ထွန်းလာသည်ဖြစ်စေ ဖန်ဆင်းခံတစ်ဦးအနေဖြင့် သင်၏ တာဝန်နှင့် မူလအဆင့်အတန်းကို သင် စွဲစွဲမြဲမြဲ ကိုင်စွဲသရွေ့ သင်သက်သေခံပြီးဖြစ်မည်ဖြစ်ကာ အောင်မြင်သောသူတစ်ဦး ဖြစ်လိမ့်မည်။ “စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။” ဤပြောဆိုချက်အတို လေးရပ်မှာ အလွန် အရေးကြီး၏။ ထိုပြောဆိုချက်များသည် လူက ပိုင်ဆိုင်သင့်သည့် ဆင်ခြင်တုံတရား၊ လူက ရပ်တည်သင့်သည့် မူလအဆင့်အတန်းနှင့် လူ လိုက်လျှောက်သင့်သည့် လက်တွေ့လုပ်ဆောင်မှု လမ်းကြောင်းတို့ကို ခြုံငုံသည်။ လူအချို့က “ကျွန်ုပ်တို့အားလုံးသည် ကျွန်ုပ်တို့၏ စိတ်နှလုံးအကြွင်းမဲ့ဖြင့် ရှာဖွေကာ စောင့်ဆိုင်းကြပါသည်။ သို့ဆိုလျှင် အဘယ်ကြောင့် ဘုရားသခင်သည် ကျွန်ုပ်တို့ကို ဉာဏ်အလင်းမပေးပါသနည်း။ ကျွန်ုပ်ကို သူက အဘယ်ကြောင့် ဉာဏ်ကွန့်မြူးမှု တစ်ခုမျှ မပေးပါသနည်း”ဟု ဆိုကြသည်။ ဘုရားသခင်တွင် သူ၏ ကိုယ်ပိုင် ရည်ရွယ်ချက်များ ရှိလေသည်။ ဘုရားသခင်အပေါ် တောင်းဆိုချက်များ မပြုနှင့်။ ဤသည်မှာ ပုံမှန် လူ့သဘာဝ၏ ဆင်ခြင်တုံတရားဖြစ်သည်။ ဤသည်မှာ ဖန်ဆင်းခံများ အပိုင်ဆိုင်သင့်ဆုံးသော ဆင်ခြင်တုံတရားဖြစ်သည်။ လူ့စိတ်၊ အတွေးများနှင့် အယူအဆများအရ လူတို့ နားမလည်သည့် အရာ အလွန်များပြီး ဘုရားသခင်က ဤအရာများကို လူတို့အား ပြောပြရမည်ဖြစ်သည်။ သို့ရာတွင် ဘုရားသခင်က “ထိုအရာများကို ပြောပြရန်မှာ ငါ၏ တာဝန်၊ သို့မဟုတ် ဝတ္တရား မဟုတ်ပေ။ ငါသည် သင့်ကို တစ်စုံတစ်ရာ သိစေလိုလျှင် သင်အနည်းငယ် သိလိမ့်မည်ဖြစ်ပြီး ဤသည်မှာ သင့်ကို ငါမျက်နှာသာပေးခြင်း ဖြစ်လိမ့်မည်။ ငါသည် သင့်ကို တစ်စုံတစ်ရာ မသိစေလိုပါက ထိုအရာအကြောင်း စကားတစ်ခွန်းမျှ ငါပြောလိမ့်မည် မဟုတ်သကဲ့သို့ ထိုအရာကို သင် နားလည်နိုင်လိမ့်မည်ဟု စိတ်မကူးလေနှင့်”ဟု ဆိုသည်။ လူအချို့က “ဤအရာတွင် ကိုယ်တော်သည် အဘယ်ကြောင့် ကျွန်ုပ်တို့အတွက် အခက်ကြုံအောင်လုပ်ပြီး နားလည်ခွင့်မပေးပါသနည်း”ဟု ပြောကြသည်။ ဘုရားသခင်သည် သင့်ကို ဆန့်ကျင်ရန် ပြင်ဆင်နေခြင်းမရှိပေ။ ဖန်ဆင်းရှင်သည် အမြဲ ဖန်ဆင်းရှင်ဖြစ်လိမ့်မည်ဖြစ်ပြီး သူသည် အမှုအရာများကို လုပ်ဆောင်ခြင်းနှင့်ပတ်သက်၍ သူ၏ ကိုယ်ပိုင် နည်းလမ်းများနှင့် နည်းစနစ်များ ရှိ၏။ သူ၏ နည်းလမ်းနှင့် နည်းစနစ်များသည် လူ၏ အကြိုက်များ၊ စိတ်ကူးများ၊ အယူအဆများနှင့် မကိုက်ညီသကဲ့သို့ လူ၏ ရိုးရာယဉ်ကျေးမှုနှင့် ဧကန်မုချ မကိုက်ညီသော်လည်း ရိုးရှင်းစွာပြောရလျှင် ထိုအရာများက လူ၏ မည်သည့် သွင်ပြင်လက္ခဏာများနှင့် မကိုက်ညီသည်ဖြစ်စေ၊ လူ၏ သတ်မှတ်ချက်များနှင့် စံနှုန်းများဖြင့် ထိုအရာများ မကိုက်ညီသည့်အချက်ကို ပဓာနမထားဘဲ ဖန်ဆင်းရှင်က မည်သည့်အရာကို လုပ်ဆောင်သည်ဖြစ်စေ၊ ပြီးလျှင် လူတို့က ထိုအရာကို နားလည်သည်ဖြစ်စေ၊ နားမလည်သည်ဖြစ်စေ ဖန်ဆင်းရှင်၏ ကိုယ်ပိုင်လက္ခဏာနှင့် အနှစ်သာရတို့သည် လုံးဝ ပြောင်းလဲလိမ့်မည် မဟုတ်။ ဖန်ဆင်းရှင်ကို အကဲဖြတ်ရန် လူတို့သည် လူသား ဘာသာစကား၊ လူသား အယူအဆများ၊ သို့မဟုတ် လူသား နည်းစနစ် တစ်ခုတလေကိုမျှ လုံးဝ အသုံးမပြုသင့်ပေ။ ဤသည်မှာ လူတို့ ပိုင်ဆိုင်သင့်သည့် ဆင်ခြင်တုံတရား ဖြစ်သည်။ ဤဆင်ခြင်တုံတရားအနည်းငယ်ကိုပင် သင် ချို့တဲ့ပါက သင့်ကို ငါရိုးရိုးသားသား ပွင့်ပွင့်လင်းလင်း ပြောလိုက်မည်။ သင်သည် အဖန်ဆင်းခံတစ်ဦးကဲ့သို့ ပြုမူဆောင်ရွက်နိုင်စွမ်း မရှိပေ။ အနှေးနှင့်အမြန်ဆိုသလို တစ်နေ့တွင် မကောင်းသည့်အရာတစ်ခုခု သင့်ထံ ဖြစ်ပျက်လိမ့်မည်။ သင်သည် ဤဆင်ခြင်တုံတရားအနည်းငယ်ပင် ကင်းမဲ့ပါက အနှေးနှင့်အမြန်ဆိုသလို တစ်နေ့တွင် သင်၏ ဆိုးယုတ်သော စိတ်သဘောထား ပွင့်ထွက်လာလိမ့်မည်။ ထိုအချိန်တွင် ဘုရားသခင်ကို သံသယရှိလိမ့်မည်၊ နှုတ်ဖြင့် ဘုရားသခင်ကို စော်ကားလိမ့်မည်၊ ငြင်းပယ်ပြီး သစ္စာဖောက်လိမ့်မည်။ ထို့နောက်တွင် သင်သည် လုံးဝ ဇာတ်သိမ်းသွားမည်ဖြစ်ကာ ဖယ်ရှားရှင်းလင်းခြင်း ခံရသင့်ပေသည်။ ထို့ကြောင့် ဖန်ဆင်းခံများ ပိုင်ဆိုင်သင့်သည့် ဆင်ခြင်တုံတရားသည်အလွန် အရေးကြီး၏။ “စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။” ဤပြောဆိုချက် လေးရပ်သည် လူတို့က မိမိတို့၏ တကယ့် ဘဝများတွင် မကြာခဏ ရင်ဆိုင်ရသည့် အမျိုးမျိုးသော ပတ်ဝန်းကျင်များကို ကိုင်တွယ်သည့်အခါတွင်လည်းကောင်း၊ ဘုရားသခင်နှင့် ၎င်းတို့၏ ဆက်ဆံရေးကို တိုးတက်စေရန်အတွက်လည်းကောင်း အဖန်ဆင်းခံများ ရှိသင့်သော အသိစိတ်နှင့် စည်းမျဉ်းများ ဖြစ်သည်။

ဤစာပိုဒ်၏ ပထမအပိုင်းမှာ “သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်” ဟုဆိုပြီး နောက်ဆုံးပိတ်မတိုင်မီ တစ်ခုဖြစ်သော စာကြောင်းက “သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့”ဟု ဆိုသည်။ လူအချို့က “‘ဖြေရှင်းချက်များအတွက် စိတ်မရှည်မဖြစ်လေနှင့်’ဟူသည့် စကားလုံးများ၏ ပြောမထားသော အဓိပ္ပာယ်မှာ နောက်ဆုံးရလဒ်ကို ရှောင်လွှဲမရဟူ၍ ဖြစ်ပါသလား။ စိတ်နှလုံးအကြွင်းမဲ့ဖြင့် ကျွန်ုပ်တို့ ရှာဖွေပြီး စောင့်ဆိုင်းလျှင်၊ ဘုရားသခင်အတွက် ကြီးစွာသော စိတ်ဆန္ဒရှိပြီး ဘုရားသခင်၏ နှုတ်ကပတ်တော်များကို တောင့်တသည့် စိတ်နှလုံးရှိလျှင် ဘုရားသခင်သည် ကျွန်ုပ်တို့ကို အဖြေပေးပြီး ကိစ္စရပ်၏ အမှန်တရားကို သိနားလည်ခွင့်ပေးဖို့ လိုအပ်လာပါသလား” ဟု ဆိုကြသည်။ ဤသည်မှာ သင့်အတွက် ငါ၏ အဖြေဖြစ်သည်။ ထိုအရာသည် မသေချာသကဲ့သို့ ထိုသို့ သေချာပေါက် မဟုတ်ပေ။ ဤစာပိုဒ်ရှိ စကားလုံးတိုင်းသည် လူတို့အတွက် ဘုရားသခင် အဆိုပြုသည့် တောင်းဆိုချက်တစ်ခု၊ အဖန်ဆင်းခံများ လိုက်နာစောင့်ထိန်းသင့်သည့် လက်တွေ့လုပ်ဆောင်မှု စည်းမျဉ်းတစ်ခု ဖြစ်သည်။ ဘုရားသခင် လူအား လက်တွေ့လုပ်ဆောင်မှု လမ်းကြောင်းတစ်ခု၊ လူတို့က နေ့စဉ်ဘဝတွင် မိမိတို့ကိုယ်ကို တွေ့ရှိရသည့် အခြေအနေများတွင် လက်တွေ့လုပ်ဆောင်ပြီး လိုက်နာသင့်သည့် စည်းမျဉ်းများကို ပေး၏။ သို့ရာတွင် ဘုရားသခင်က လူတို့ကို “ဤစကားများကို သင်တို့ နားလည်သည့် အတိုင်းအတာ မည်သို့ဖြစ်စေ၊ ဤစည်းမျဉ်းများကို သင်တို့ လိုက်နာစောင့်ထိန်းသရွေ့ အမှန်တရားများကို သင်တို့အား ငါ ပြောရမည်။ သင်တို့ကို ငါ အဖြေတစ်ခု ပေးရမည်ဖြစ်ပြီး အဆုံးတွင် သင်တို့ကို ရှင်းပြချက်တစ်ခု ငါ ပေးရမည်ဖြစ်သည်”ဟု မပြောခဲ့ပေ။ ဘုရားသခင်တွင် ဤတာဝန်မရှိ။ သူ့တွင် “မဖြစ်မနေ လုပ်ရမည်”ဟူသကဲ့သို့သော အရာ မရှိ။ လူတို့အနေဖြင့် ဘုရားသခင်အပေါ် ထိုသို့ ကျိုးကြောင်းမသင့်သော တောင်းဆိုချက်များကို မပြုသင့်ပေ။ ဤသည်မှာ သင်တို့ တစ်ဦးစီ နားလည်ရမည့် တစ်စုံတစ်ရာ ဖြစ်သည်။ ဤ “ထိုသို့ သေချာပေါက်မဟုတ်”ဟူသည့်အရာက လူတို့ကို အချက်တစ်ချက် ပြောပြသည်။ ဘုရားသခင်သည် လူတို့က မိမိတို့၏ လူသား အယူအဆများ၊ လူသား အတွေးအခေါ်များ၊ လူသား အတွေ့အကြုံနှင့် သင်ခန်းစာများအတိုင်း ချမှတ်သည့် လှည့်ကွက်စည်းမျဉ်းများကို လုံးဝ လိုက်နာလိမ့်မည် မဟုတ်သကဲ့သို့ လူသား ဥပဒေကိုပင် သူ လိုက်နာလိမ့်မည် မဟုတ်။ ထို့ထက် လူသားများသည် ဘုရားသခင်၏ တောင်းဆိုချက်များနှင့်ဆိုင်သည့် စည်းမျဉ်းများကို လိုက်နာရမည်ဖြစ်ပြီး ဘုရားသခင် တင်ပြသည့် သမ္မာတရား အသီးသီး၏ လက်တွေ့ကျမှုထဲသို့ ဝင်ရောက်ရမည်ဖြစ်သည်။ ဤအရာကို သင်တို့ နားလည်ပြီလော။ (နားလည်ပါပြီ။) လူတို့ လိုက်နာရမည့် စည်းမျဉ်းများကို ဤစာပိုဒ်တွင် ရှင်းလင်းစွာ ရှင်းပြထားသည်။ ပထမ စာကြောင်းဖြင့် အစပြုလော့။ (“သင်နားမလည်သည့် အရာနှင့်ပတ်သက်သည့် ဖြေရှင်းချက်များ အတွက် စိတ်မရှည်မဖြစ်လေနှင့်။”) ဤသည်မှာ လက်တွေ့လုပ်ဆောင်ပြီး နားလည်ရန် လွယ်ကူသည့် စည်းမျဉ်းတစ်ခု ဖြစ်သည်။ ထိုအရာကို လက်တွေ့လုပ်ဆောင်ခြင်းသည် သင့်အပေါ် မည်သည့် ဝန်ထုပ်၊ သို့မဟုတ် မည်သည့် ဖိအားမျှ မဖန်တီးပေးပေ။ ထိုအရာသည် ထူးခြားစွာ လွယ်ကူပေသည်။ ပြီးလျှင် ဒုတိယစာကြောင်းမှာရော အဘယ်သို့နည်း။ (“ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။”) သင်သည် ကမ္ဘာလောကတွင် အသက်ရှင်နေသည့် ပုံမှန်လူတစ်ဦး ဖြစ်သည်။ သင်တို့ စွမ်းဆောင်ရရှိရန် လိုအပ်သမျှမှာ ထိုမျှသာဖြစ်သည်။ “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့။” သင်သည် နှလုံးသားမမဲ့သရွေ့ ထိုအရာကို သင် လုပ်ဆောင်နိုင်၏။ သင်၌ တစ်နေ့တွင် နှစ်ဆယ်လေးနာရီရှိသည်။ သင်၏ ပုံမှန် အလုပ်၊ အနားယူချိန်၊ အစားအစာနှင့် ကိုယ်ရေးကိုယ်တာ ဝိညာဉ်ရေးရာ ဝတ်ပြုဆက်ကပ်မှုများအပြင် “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်”ရန်မှာ လွယ်ကူသော အရာဖြစ်သလော။ (လုပ်ဆောင်ရန် လွယ်ကူပါသည်။) လမ်းလျှောက်နေစဉ်၊ စကားစမြည်ပြောနေစဉ်၊ သို့မဟုတ် အနားယူနေစဉ် ထိုအရာကို လုပ်ဆောင်၍ ရ၏။ ထိုအရာက သင်၏ ပုံမှန် လုပ်ငန်း၊ သင်၏ တာဝန်ကို လုပ်ဆောင်ခြင်း၊ သို့မဟုတ် လက်တစ်ကမ်းမှာ ရှိသော အလုပ်ကို ဝင်ရောက်စွက်ဖက်လိမ့်မည် မဟုတ်။ တကယ်ကို ရိုးရှင်းသော အရာတစ်ခု ဖြစ်သည်။ လူတစ်ဦး၏ အစွမ်းအစကို ပဓာနမထားဘဲ ၎င်းတို့အနေဖြင့် ရိုးသားစစ်မှန်သော စိတ်နှလုံးတစ်ခုကို ပူဇော်ကာ သမ္မာတရားအတွက် ကြိုးပမ်းသရွေ့ ၎င်းတို့သည် သမ္မာတရားကို တဖြည်းဖြည်း နားလည်ကာ ဤလက်တွေ့ကျမှုထဲသို့ အလွယ်ကလေး ဝင်ရောက်ကြလိမ့်မည်။

နောက်တစ်ကြောင်းမှာ အဘယ်နည်း။ (“ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်ကို ယုံကြည်လော့။”) ယခုအခါတွင် ငါသည် သင်တို့အားလုံးကို ပြောင်း၍မေးမည်။ “ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်”ဆိုသည်ကို သင်တို့ ယုံကြည်ကြသလော။ ဤအရာကို မည်သည့်အချိန်တွင် သင်တို့ စတင်ယုံကြည်ကြသနည်း။ မည်သည့် အရေးကိစ္စများတွင် ဤအရာကို သင်တို့ ယုံကြည်လာကြသနည်း။ သင်တို့တွင် ထိုသို့သော အတွေ့အကြုံဆိုင်ရာ သက်သေခံချက်ရှိသလော။ ဤအတွေ့အကြုံ သင်တို့ ရှိကြပြီးပြီလော။ တစ်စုံတစ်ဦးက “ဘုရားသခင်သည် သင်၏ အနန္တတန်ခိုးရှင် ဖြစ်သည်ဆိုသည်ကို သင် ယုံကြည်ပါသလား”ဟု မေးလျှင် အဘယ်သို့နည်း။ သဘောတရားအရ သင်သည် တုံ့ဆိုင်းခြင်းမရှိဘဲ “ဘုရားသခင်သည် ကျွန်ုပ်၏ အနန္တတန်ခိုးရှင် ဖြစ်သည်။ ဘုရားသခင်သည် အဘယ်သို့ ကျွန်ုပ်၏ အနန္တတန်ခိုးရှင် မဖြစ်နိုင်ရမည်နည်း”ဟု ပြောကောင်းပြောပေမည်။ ၎င်းတို့က သင့်ကို တစ်ဖန်ထပ်၍ “ဘုရားသခင်သည် သင်၏ အနန္တတန်ခိုးရှင် ဟုတ်ပါသလား။ မည်သည့် အရေးကိစ္စများတွင် သင်သည် ဘုရားသခင်အပါ် မှီခိုပြီး ဘုရားသခင်၏ လုပ်ဆောင်ချက်များကို မျက်မြင်တွေ့ကြုံပြီးပြီနည်း။ ဘုရားသခင်၏ အနန္တတန်ခိုးရှိခြင်းသည် သင်ကိုယ်တိုင်၌ မည်သည့် အတိုင်းအတာအထိ ထုတ်ဖော်ပြပြီးပြီနည်း။ ဘုရားသခင်သည် သင်၏ အနန္တတန်ခိုးရှင် ဖြစ်ကြောင်း မည်သည့်အချိန်တွင် သင်ရှာဖွေတွေ့ရှိခဲ့သနည်း။ မည်သည့် ကိစ္စတွင် ဘုရားသခင်သည် သင်၏ အနန္တတန်ခိုးရှင်ဖြစ်ကြောင်း သင် ခံစားရသနည်း။ ဘုရားသခင်သည် အနန္တတန်ခိုးရှင်ဖြစ်ကြောင်းနှင့် သူနှင့်ပတ်သက်၍ မည်သည့်အရာမျှ မဖြစ်နိုင်သည့်အရာ မရှိကြောင်း သင် ဝန်ခံပါက သင်သည် တစ်ခါတစ်ရံ အဘယ်ကြောင့် အလွန် ပျော့ညံ့နေရသနည်း။ အဘယ်ကြောင့် အပျက်သဘောဆောင်နေသေးသနည်း။ သင့်ထံ တစ်စုံတစ်ခု ဖြစ်ပျက်သည့်အခါ အဘယ်ကြောင့် သင်သည် ဇာတိပကတိကို ပုန်ကန်ပြီး သမ္မာတရားကို လက်တွေ့လုပ်ဆောင်နိုင်ခြင်း မရှိရသနည်း။ အခြားသူများကို သင် ကိုင်တွယ်ဖြေရှင်းရာတွင် အဘယ်ကြောင့် စာတန်ဆန်သော အတွေးအခေါ်ဖြင့် အမြဲ အသက်ရှင်ရသနည်း။ ဘုရားသခင်၏ ပြစ်တင်မောင်းမဲခြင်း မခံစားရဘဲ အဘယ်ကြောင့် သင်သည် မကြာခဏ အလိမ်အညာများကို ပြောသေးသနည်း။ ဘုရားသခင်သည် အမှန်တကယ် သင်၏ အနန္တတန်ခိုးရှင် ဖြစ်ပါသလား။ ဘုရားသခင်၏ အနန္တတန်ခိုးရှိခြင်းက မည်သည့်အရာ အတိအကျ ရည်ညွှန်းသည်ဟု သင် ထင်သနည်း။ ထိုအရာသည် ဘုရားသခင်၏ အနှစ်သာရနှင့် ကိုက်ညီပါသလား”ဟု မေးလျှင် အဘယ်သို့နည်း။ သင်သည် ဤမေးခွန်းများ အမေးခံရမည်ဆိုပါက ထိုသို့သော သေချာမှုဖြင့် သင်ဖြေဝံ့ဦးမည်လော။ ငါ ဤသို့မေးသည့်အခါ လူတို့သည် အာစေးမိသွားကြသည်။ သင့်ထံတွင် ထိုသို့သော အတွေ့အကြုံမရှိ။ သင်သည် ဘုရားသခင်နှင့် ဤအဆင့်တွင် ဆက်ဆံရေးတစ်ခု ထူထောင်ထားခြင်း မရှိပေ။ ဘုရားသခင်ကို ယုံကြည်ခဲ့သည့် နှစ်ကာလများတစ်လျှောက်လုံးတွင် ဘုရားသခင်၏ အချုပ်အခြာအာဏာ သင် လုံးဝ မတွေ့ကြုံဖူးပေ၊ ဘုရားသခင်၏ လက်တော်ကို သင် လုံးဝ မမြင်ဖူး၊ လူများ၊ အဖြစ်အပျက်များနှင့် အမှုအရာများအပေါ် ဘုရားသခင်၏ အနန္တတန်ခိုးရှိသော လက်တော်က စွဲကိုင်သည့် အချုပ်အခြာအာဏာကို သင် လုံးဝ မမြင်ဖူးပေ။ ဤအရာကို သင်သည် တွေ့ကြုံရန်၊ သို့မဟုတ် ကိုယ်တိုင်ကိုယ်ကျ ခံစားခဲ့ရန်မဆိုထားနှင့်၊ မည်သည့်အခါတွင်မျှ မမြင်ဖူး၊ မကြားဖူးပေ။ ထို့ကြောင့် “ဘုရားသခင်သည် သင်၏ အနန္တတန်ခိုးရှင် ဘုရားသခင် ဖြစ်ပါသလား”ဟူသည့် မေးခွန်းနှင့် ပတ်သက်၍ သင်သည် မသိသကဲ့သို့ ပြောရန် မဝံ့မရဲဖြစ်လေသည်။ ဤအရာက သင်သည် ယုံကြည်ခြင်းကင်းမဲ့ကြောင်း သက်သေပြ၏။ သင့်အတွက် ဤစာကြောင်းသည် သင်၏ ရူပါရုံဖြစ်လာသင့်သည်။ ထိုအရာသည် ဘုရားသခင်ကို သင် ယုံကြည်ပြီး သူ့နောက်လိုက်ကြောင်း အားအကောင်းဆုံးသော သက်သေအထောက်အထား ဖြစ်ရပေမည်။ ထိုအရာသည် သင်ရှေ့ဆက်သွားသည်နှင့်အမျှ သင့်ကို ပံ့ပိုးသည့် ရူပါရုံ၏ ရှုထောင့်တစ်ခုလည်း ဖြစ်သည်။ သို့တိုင် သင်သည် သေချာမှုဖြင့် အဖြေမပေးဝံ့ဘဲ ရှိနေသည်။ အဘယ်ကြောင့်နည်း။ ဘုရားသခင်၌ သင်၏ယုံကြည်ခြင်းသည် ဘုရားသခင် တည်ရှိကြောင်း ယုံကြည်မှုတစ်ခုမျှသာ ဖြစ်သောကြောင့် ဖြစ်သည်။ ထိုသို့ဖြစ်သည့်တိုင် သင်သည် ဘုရားသခင်နောက်သို့ အမှန်တကယ် လိုက်ခြင်းမရှိ၊ ဘုရားသခင်နှင့် ဆက်ဆံရေးတစ်ခုကို အမှန်တကယ် ထူထောင်ခြင်းမရှိသေး၊ ဘုရားနှုတ်ကပတ်တော်များ၏ လက်တွေ့ကျမှုထဲသို့ သင်မဝင်ရောက်သေး၊ ဘုရားသခင်၏ အချုပ်အခြာအာဏာကို ကျိုးနွံနာခံသည့် အတွေ့အကြုံတွင် ပါဝင်ခြင်း မရှိသေးသကဲ့သို့ အရာခပ်သိမ်းအပေါ် ဘုရားသခင်၏ အချုပ်အခြာအာဏာနှင့်ဆိုင်သော အမှန်တရားကို သင်ကိုယ်တွေ့ သဘောပေါက်ခြင်း မရှိသေးချေ။ သင့်ထံတွင် ဤနားလည်မှုများ ရှိခဲ့ရန်မဆိုထားနှင့်၊ ဤထိုးထွင်းအမြင်များ သို့မဟုတ် အတွေ့အကြုံများ မရှိခဲ့ပေ။ သင့်ကို ရိုးရှင်းစွာဖြင့် “ဘုရားသခင်သည် သင်၏ အနန္တတန်ခိုးရှင် ဖြစ်ပါသလား။” ဟု မေးခဲ့လျှင် သင့်အနေဖြင့် သေချာပေါက် “ဖြစ်ပါသည်”ဟု ဖြေပေမည်။ ထို့နောက်တွင် ဤအရာကို သင် မည်သို့ တွေ့ကြုံခဲ့ပြီး ဤသိနားလည်မှုကို မည်သို့ ရောက်ရှိလာသည်ဆိုသည်ကို အမေးခံရမည်ဆိုပါက သင်သည် မုချ မဖြေဝံ့ဘဲ အာစေးမိလျက် ခေါင်းမဖော်ဝံ့ဘဲ ရှိပေမည်။ ဤအချက်အတွက် အကြောင်းရင်းမှာ အဘယ်နည်း။ (အဆိုပါကိစ္စနှင့်စပ်လျဉ်း၍ ကျွန်ုပ်တို့တွင် အတွေ့အကြုံမရှိပါ။) သင်သည် အယူဝါဒဆိုင်ရာ ရှုထောင့်မှ ပြောနေခြင်း ဖြစ်သည်။ အမှန်တွင် သင်သည် ဘုရားသခင်၏ နောက်လိုက်တစ်ဦးနှင့် ဖန်ဆင်းခံတစ်ဦးဖြစ်ကြောင်းကို နှုတ်ဖြင့် အသိအမှတ်ပြုပေသည်။ သို့ရာတွင် ဘုရားသခင်ကို သင်စတင်နောက်လိုက်သည့်နေ့ကတည်းက ဖန်ဆင်းခံတစ်ဦး၏ တာဝန်များကို သင် လုံးဝ ဖြည့်ဆည်းခြင်း မရှိလေပြီ။ ဘုရားနှုတ်ကပတ်တော်ကို သင်၏ အသက်ရှင်ခြင်းအတွက် အခြေခံအုတ်မြစ်အဖြစ် လက်ခံခြင်း၊ ဘုရားနှုတ်ကပတ်တော်ကို သင်၏ တာဝန်အား ထမ်းဆောင်ခြင်းအတွက် စည်းမျဉ်းနှင့် လက်တွေ့လုပ်ဆောင်မှု လမ်းကြောင်းအဖြစ် သဘောထားခြင်းနှင့် ဘုရားနှုတ်ကပတ်တော်၏ စစ်မှန်မှုထဲသို့ ဝင်ရောက်ခြင်းတို့သည် သင်၏ တာဝန်ဖြစ်သည်။ ဤသမ္မာတရား လက်တွေ့ကျမှုများထဲသို့ သင် မဝင်ရောက်သေးပါက ဤအရာက မည်သည့်အရာကို သွယ်ဝိုက်ရည်ညွှန်းပါသနည်း။ ဘုရားသခင်နောက် သင်လိုက်သော်လည်း မိသားစု၊ အလုပ်နှင့် အသက်မွေးမှုလုပ်ငန်းတို့ကို သင် စွန့်လွှတ်ပြီးဖြစ်ကာ ယနေ့ထိတိုင် ဘုရားသခင်နောက်သို့ သင်လိုက်နိုင်ပြီးဖြစ်သော်လည်း သင်၏ စိတ်နှလုံးသည် သမ္မာတရားကိုလည်းကောင်း၊ လူသားမျိုးနွယ်အပေါ် ဘုရားသခင် ပေးသနားသည့် အသက်ကိုလည်းကောင်း လက်မခံသေးဘဲ ထိုအစား သင်ကိုယ်တိုင်က ချစ်သည့် အရာများကို လိုက်စားကာ ထိုအရာများကို လုံးဝ လက်လွှတ်ခြင်းမရှိဟု ဆိုလိုပေသည်။ ဤသည်မှာ ဘုရားသခင် နောက်လိုက်ခြင်းနှင့် ဘုရားသခင်၏ အမှုတော်ကို ကျိုးနွံနာခံခြင်းအဖြစ် ယူဆ၍ ရသလော။ သင်၏ စိတ်နှလုံးတွင် လူအတွက် ဘုရားသခင် ချမှတ်သည့် ဘဝ ရည်မှန်းချက်များ၊ ဦးတည်ချက်များ၊ ဘဝနှင့် အသက်ရှင်ခြင်း၏ စံများကို သင် လက်မခံဘဲ သင် ကြားသည့် စကားများကိုသာ သံယောင်လိုက်ပြီး အချို့သော အယူဝါဒများကို ရေရွတ်ပါက ဤအရာကို သမ္မာတရား လက်ခံခြင်းအဖြစ် ယူဆရသလော။ သင်သည် ဘုရားသခင်နောက်လိုက်ပြီး အပြင်ပန်းအားဖြင့် သင်၏ တာဝန်ကို ထမ်းဆောင်နိုင်သော်လည်း သင်၏ စိတ်နှလုံးသည် သမ္မာတရားကို လက်မခံသေးပေ။ ဘုရားသခင်ကို နှစ်များစွာ ယုံကြည်သော်လည်း သင် အသက်ရှင်နေထိုင်သည့် စည်းမျဉ်းများနှင့် နည်းစနစ်များ၊ သင်၏ ဘဝက လိုက်လျှောက်သည့် လမ်းကြောင်းများသည် စာတန်နှင့် သက်ဆိုင်နေဆဲ ဖြစ်သည်။ သင်သည် တစ်သက်လုံး ရှိခဲ့သည့်ပုံစံအတိုင်းသာဖြစ်၍ မပြောင်းလဲသေးပေ။ သင်သည် သင်၏ စာတန်ဆန်သော စိတ်သဘောထားနှင့် ဖောက်ပြန်ပျက်စီးသော လူ၏ အသက်ရှင်သည့် နည်းလမ်းအတိုင်း အသက်ရှင်နေဆဲဖြစ်ပြီး ဘုရားသခင်ထံမှ လာသည့် တောင်းဆိုချက်များနှင့် စည်းမျဉ်းများကို သင်လက်မခံသေးပေ။ ဤပဓာနကျသော ရှုထောင့်အမြင်မှ သင်လုပ်ဆောင်နေသည့်အရာမှာ ဘုရားသခင်နောက် အမှန်တကယ် မလိုက်လျှောက်ခြင်း ဖြစ်သည်။ သင်သည် ဖန်ဆင်းခံတစ်ဦးဖြစ်ပြီး ဖန်ဆင်းရှင်သည် သင်၏ ဘုရားသခင်ဖြစ်သည်ဟူသည့် သဘောတရားကို အသိအမှတ်ပြုသည့် အခြေခံအုတ်မြစ်အပေါ်တွင် ဘုရားသခင်အတွက် အနည်းငယ်သာ သင် လုပ်ဆောင်နေခြင်းဖြစ်ပြီး သူ့ကို အနည်းငယ် ဆက်ကပ်ပူဇော်နေခြင်း ဖြစ်သည်။ ဤအကြောင်းရင်းကို ထောက်သော် ဘုရားသခင်သည် သင်၏ ဘုရားဖြစ်ကြောင်းနှင့် သင်သည် သူ၏ နောက်လိုက်ဖြစ်ကြောင်းကို သင်သည် အင်တင်တင်ဖြင့် ဝန်ခံသော်လည်း သင်၏ စိတ်နှလုံးသည် ဘုရားသခင်ကို သင်၏ အသက်၊ သင်၏ သခင်နှင့် သင်၏ ဘုရားအဖြစ် လုံးဝ လက်ခံခြင်းမရှိလေပြီ။ ဤအရာက ငါယခုတင် မေးခဲ့သည့် “ဘုရားသခင်သည် သင်၏ အနန္တတန်ခိုးရှင် ဖြစ်ပါသလား”ဟူသော မေးခွန်းဆီသို့ ပြန်ရောက်စေသည်။ အထက်ပါ အကြောင်းရင်းများကြောင့် သင်သည် သေချာမှုဖြင့် အဖြေမပေးဝံ့ပေ။ အရာခပ်သိမ်းနှင့် စကြဝဠာတစ်ခုလုံးအတွက် ဘုရားသခင်သည် အနန္တတန်ခိုးရှင် ဖြစ်လင့်ကစား သင့်အတွက်မူ ဘုရားသခင်သည် သဘောတရားအရ အနန္တတန်ခိုးရှင်ဖြစ်ကြောင်း သင် ဝန်ခံနိုင်သော်လည်း အမှန်တွင် ဤအရာကို သင် မတွေ့ကြုံဖူးသေးချေ၊ သို့မဟုတ် မမြင်ရသေးချေ။ ဘုရားသခင်၏ အနန္တတန်ခိုးရှိခြင်းနှင့်ပတ်သက်၍ သင်၏ စိတ်နှလုံးတွင် မေးခွန်းတစ်ခု ရှိနေသည်။ မည်သည့်အချိန်တွင် လူတို့သည် “ဘုရားသခင်သည် သေချာပေါက် သင်၏ အနန္တတန်ခိုးရှင် ဖြစ်သည်”ဟူသည့် စကားများကို အမှန်တကယ် အတည်ပြုနိုင်ပြီး ဤရူပါရုံကို သူ၌ မိမိတို့ယုံကြည်ခြင်း၏ အခြေခံအုတ်မြစ် ဖြစ်စေနိုင်ကြလိမ့်မည်နည်း။ ၎င်းတို့ စိတ်နှလုံးများထဲရှိ ဘုရားသခင်၏ ကိုယ်ပိုင်လက္ခဏာ၊ ဘုရားသခင်၏ အနှစ်သာရနှင့် ဘုရားသခင်၏ အဆင့်အတန်းတို့ကို လူတို့ လက်ခံနိုင်ကာ ဘုရားနှုတ်ကပတ်တော်များ၏ လက်တွေ့ကျမှုထဲသို့ ၎င်းတို့ ဝင်ရောက်နိုင်ပြီး ဘုရားနှုတ်ကပတ်တော်များကို မိမိတို့ တည်ရှိခြင်း၏ အခြေခံအုတ်မြစ်အဖြစ် ပြောင်းလဲနိုင်ကြသည့်အခါတွင်သာ “ဘုရားသခင်သည် သေချာပေါက် သင်၏ အနန္တတန်ခိုးရှင်ဖြစ်သည်”ဟူသည်ကို ၎င်းတို့ အမှန်တကယ် အသိအမှတ်ပြုနိုင်ကြပေသည်။ ဤစကားများသည် အမှန်တကယ် စွမ်းဆောင်ရရှိရန် အခက်ခဲဆုံးဖြစ်သော်လည်း ဘုရားသခင်က ထိုစကားများကို ဖြစ်ပွားစေပြီးဖြစ်သည်။ ဤစကားများသည် လူအတွက် အလွန်ပင် အရေးကြီးကြောင်းနှင့် လူတို့သည် ၎င်းတို့၏ တစ်သက်တာ အင်အားများကို ဤစကားများအား တွေ့ကြုံခံစားရန်နှင့် နားလည်သဘောပေါက်ရန် ဆက်ကပ်ထားရန် လိုအပ်ကြောင်း ဤအရာက ပြလေသည်။ ဤစကားများက ဖြစ်ပေါ်စေသည့် မေးခွန်းအတွက် ၎င်းတို့ စိတ်နှလုံး အတွင်းနက်နက်နေရာများမှ စစ်မှန်ပြီး သေချာသော အဖြေတစ်ခု ပေးရန်အလို့ငှာ ဖန်ဆင်းခံနှင့် မိမိတို့၏ ဖန်ဆင်းရှင်တို့၏ ဆက်နွှယ်မှုဖြစ်သည့် မိမိတို့ကိုယ်တိုင်နှင့် ဘုရားသခင်ကြား ပုံမှန် ဆက်ဆံရေးတစ်ခု ထူထောင်ရန် တစ်သက်တာလုံး အချိန်ယူ၍ ကြိုးပမ်းဖို့ လိုအပ်ပေသည်။ ဤအရာအားလုံးကို “ထိုကဲ့သို့သော အရေးကိစ္စများကို ဘုရားသခင် ရှေ့တော်မှောက်သို့ ပို၍မကြာခဏ ဆောင်ကြဉ်းလာပြီး၊ သူ့ကို ရိုးသားသော နှလုံးသားတစ်ခု ပူဇော်ဆက်ကပ်လော့”ဟူသည့် စည်းမျဉ်းအား လက်တွေ့လုပ်ဆောင်ခြင်း အခြေခံအကြောင်းပေါ်တွင် စွမ်းဆောင်ရရှိနိုင်ပေသည်။ ဤအရာကို လက်တွေ့လုပ်ဆောင်ရန် အတော် ရိုးရှင်းသော်လည်း ဘုရားသခင် သတ်မှတ်သည့် ရည်မှန်းချက်ပန်းတိုင်ကို အမှန်တကယ် စွမ်းဆောင်ရရှိရန် မလွယ်ကူပေ။ အကြင်သူသည် ထိုအရာအတွက် အချိန်နှင့် အားထုတ်မှု အသုံးပြုရမည်ဖြစ်ပြီး အဖိုးအခပေးရမည်ဖြစ်သည်။

နောက်တစ်ကြောင်းမှာ အဘယ်နည်း။ (“သင်၌ ဘုရားသခင်အတွက် ကြီးစွာသော ဆန္ဒတစ်ခုရှိကာ…အာသာငမ်းငမ်း ရှာဖွေရမည်။”) ဤအရာတို့သည် လူ့အပေါ် ဘုရားသခင် ပြုသည့် တောင်းဆိုချက်များသာ ဖြစ်သည်။ လူတို့သည် သမ္မာတရားကို နားလည်လိုပြီး ကယ်တင်ခံရလိုလျှင် ၎င်းတို့၏ စိတ်နှလုံးများက ဤအရာကို တမ်းတရမည်၊ ၎င်းတို့တွင် ထိုအရာကို လိုက်စားရန် စိတ်ပိုင်းဖြတ်ချက်ရှိရမည်ဖြစ်ပြီး စစ်မှန်သည့် တောင့်တမှုတစ်ခု ရှိရမည်။ ထို့နောက်တွင် ၎င်းတို့အနေဖြင့် ဘုရားသခင် သတ်မှတ်ထားသည့် လက်တွေ့လုပ်ဆောင်မှု လမ်းကြောင်းနှင့်အညီ လက်တွေ့လုပ်ဆောင်ပြီး ဝင်ရောက်ရမည်။ တဖြည်းဖြည်းနှင့် ဘုရားသခင်သည် ဤလူများကို သမ္မာတရား လက်တွေ့ကျမှုနှင့် မှန်ကန်ပြီး ပုံမှန်ဖြစ်သော အခြေအနေတစ်ခုထဲသို့ ဆောင်ကြဉ်းလိမ့်မည်ဖြစ်သည်။ ထိုသို့သော လူများသည် ဘုရားသခင်၏ နှုတ်ကပတ်တော်များရှိ သမ္မာတရားများကို ပိုပိုပြီး နားလည်လာကြကာ ပိုပို၍ လက်တွေ့ကျလာလိမ့်မည်။ အဆုံးတွင် ဤလူများ ပိုင်ဆိုင်သည့် မူမမှန်သော အခြေအနေများစွာ၊ ၎င်းတို့တွင် ထုတ်ဖော်ပြသည့် ဖောက်ပြန်ပျက်စီးခြင်းနှင့် ၎င်းတို့၏ ပုန်ကန်မှုတို့သည် ဘုရားသခင် စီစဉ်သည့် အမျိုးမျိုးကွဲပြားသော ပတ်ဝန်းကျင်များစွာထဲက ဘုရားအမှုတော်၏ နည်းလမ်းအမျိုးမျိုးအားဖြင့် တဖြည်းဖြည်း ဖြေရှင်းခံရလိမ့်မည်။ သို့ဆိုလျှင် သင်တို့ နားလည်သင့်သည့်အရာမှာ အဘယ်နည်း။ ဤအရာဖြစ်၏။ လူတို့ လုပ်ဆောင်သင့်သည့် အရာများ၊ ၎င်းတို့ လက်တွေ့လုပ်ဆောင်သင့်သည့် အရာများသည် ဘုရားသခင်၏ တောင်းဆိုချက်များအတိုင်း ပြီးမြောက်ရမည်ဟူ၍တည်း။ ဘုရားသခင်၏ တောင်းဆိုချက်များနှင့်အညီ လူတို့ လက်တွေ့လုပ်ဆောင်ပြီး ပြုမူသည့်အခါ ၎င်းတို့အတွက် ဘုရားသခင် ညွှန်ပြသည့် မှန်ကန်သော လမ်းကြောင်းပေါ်တွင် ၎င်းတို့ လျှောက်ကြလိမ့်မည်။ လူတို့သည် ဤမှန်ကန်သော လမ်းကြောင်းပေါ် လျှောက်ကြသည့်အခါ ဘုရားသခင်သည် သူ၏ နည်းလမ်းနှင့် သူ၏ တောင်းဆိုချက်များ၊ စည်းမျဉ်းများအားဖြင့် အချိန်တန်သည့်အခါ ၎င်းတို့အပေါ် မှန်ကန်သည့် ခွဲတမ်းကို ပေးသနားလိမ့်မည်။ ဤနေရာတွင် မည်သည့်အရာကို လူတို့ နားလည်သင့်သနည်း။ လူတို့၏ ပူးပေါင်းဆောင်ရွက်ခြင်း၊ ၎င်းတို့ ပေးသည့် အဖိုးအခနှင့် ၎င်းတို့၏ အသုံးခံမှုတို့သည် မရှိမဖြစ်ဖြစ်သည်။ လူတို့သည် ဘုရားသခင်၏ သတ်မှတ်ချက်များအတိုင်း ပြုမူကာ လက်တွေ့လုပ်ဆောင်ရမည်။ လူသား စိတ်ဆန္ဒများနှင့်အညီ၊ သို့မဟုတ် လူသား စိတ်ကူးများနှင့် အယူအဆများအရ ၎င်းတို့ မပြုမူမဆောင်ရွက်ရပေ။ မည်သည့်အဆုံးသတ် ရလဒ်ကို ရရှိသည်၊ တစ်စုံတစ်ဦး မည်မျှ ပြောင်းလဲနိုင်သည်၊ မည်မျှရရှိနိုင်သည်တို့ကို လူတစ်ဦးစီ၏ ဆန္ဒများအားဖြင့် ဆုံးဖြတ်သလော။ မဆုံးဖြတ်ပေ၊ ယင်းမှာ ဘုရားသခင်၏ ကိစ္စဖြစ်ပြီး သင်နှင့် မည်သည့် ပတ်သက်မှုမျှမရှိ။ အဆုံးတွင် ဘုရားသခင်က သင့်ကို မည်သည့်အရာပေးပြီး မည်မျှပေးသည်၊ မည်သည့်အချိန်တွင် သင့်ကို ပေးသည်၊ သင့်ကို ပေးထားသည့်အရာကို သင်ရရှိသည့် အသက်အရွယ်တို့သည် ဘုရားသခင်၏ ကိစ္စဖြစ်ပြီး သင်နှင့် မည်သည့် ပတ်သက်မှုမျှမရှိပေ။ ဤအရာတွင် ငါ၏ အဓိပ္ပာယ်မှာ အဘယ်နည်း။ ယင်းမှာ သမ္မာတရားအား လက်တွေ့လုပ်ဆောင်ခြင်းအပေါ်သာ သင် အာရုံစိုက်ရန်၊ ဘုရားသခင် သင့်ကို ပေးသည့် လမ်းကြောင်းအတိုင်း ဝင်ရောက်ရန်၊ ဖန်ဆင်းခံတစ်ဦး ပြုမူဆောင်ရွက်သင့်သည့်အရာကို ပြုမူဆောင်ရွက်ရန်နှင့် သင်လုပ်သင့်သည့် ပူးပေါင်းဆောင်ရွက်မှုကို ပေးရန်သာ လိုအပ်ခြင်း ဖြစ်သည်။ သင် မည်သည့်အရာနှင့် မည်မျှ ရရှိမည်ဆိုသည်အတွက်မူ ထိုအရာကို သင် ရရှိမည့်အချိန်နှင့် ဤကိစ္စရပ်များကို ဘုရားသခင် မည်သို့ကိုင်တွယ်မည်ဆိုသည်တို့မှာ ဘုရားသခင်၏ ကိစ္စဖြစ်ပြီး ဘုရားသခင်၏ အချိန်တွင် ဖြစ်ပွားလိမ့်မည်။ လူအချို့က “ဤအရာကို ကျွန်ုပ် လက်တွေ့လုပ်ဆောင်လျှင် အဆုံးတွင် ကျွန်ုပ် ကယ်တင်ခံရမလား”ဟု ပြောကြသည်။ ငါ့ကို ပြောလော့၊ ၎င်းတို့ ကယ်တင်ခံရနိုင်သည်ဟု သင် ထင်သလော။ လူတို့အပေါ် ဘုရားသခင် ပေးသနားပြီး ထောက်ပံ့ပေးပြီးဖြစ်သည့် ဤနှုတ်ကပတ်တော်များနှင့် သမ္မာတရားများသည် ကယ်တင်ခြင်းဆီသို့ လူ၏ လမ်းကြောင်းဖြစ်သည်။ ဘုရားသခင်၏ ဤနှုတ်ကပတ်တော်များနှင့် သမ္မာတရားများနှင့်အညီ သင် လက်တွေ့လုပ်ဆောင်ပြီး ဘုရားနှုတ်ကပတ်တော်၏ လက်တွေ့ကျမှုထဲသို့ ဝင်ရောက်ပါက သင်ကယ်တင်ခံရကောင်း ခံရမည်မဟုတ်ဟု စိုးရိမ်ရန် လိုအပ်သေးသလော။ ဘုရားသခင်က သင့်ကို စွန့်ပစ်မည်ကို ကြောက်ရွံ့သည့်အတွက် စိုးရိမ်ခြင်းနှင့် သောကဖြင့် နေ့တိုင်း သင် အချိန်ကုန်ဆုံးနေဆဲဖြစ်သလော။ ဤအရာသည် အလွန်သေးငယ်သည့် ယုံကြည်ခြင်းနှင့် ဘုရားသခင်၏ ရည်ရွယ်ချက်များကို နားလည်ရန် ပျက်ကွက်ခြင်းအားဖြင့် ဖြစ်သည် မဟုတ်လော။ သင်သည် သမ္မာတရား လက်တွေ့ကျမှုထဲသို့ အမှန်တကယ် ဝင်ရောက်ပါက၊ သင့်စိတ်နှလုံးက ငြိမ်သက်ခြင်းနှင့် ဝမ်းမြောက်ခြင်း ရှိပါက၊ စစ်မှန်သည့် အတွေ့အကြုံဆိုင်ရာ သက်သေခံချက် သင်ပေးနိုင်ပြီး သင်၏ စိတ်နှလုံးတွင် ဘုရားသခင်နှင့် ပုံမှန် ဆက်ဆံရေးတစ်ခု ရှိနိုင်ပါက သင် ကယ်တင်ခံရလိမ့်မည်မဟုတ်ဟု သင်စိုးရိမ်လိမ့်ဦးမည်လော။ မစိုးရိမ်နှင့်၊ ထိုအရာသည် သင်၏ ကိစ္စမဟုတ်။ သင့်အနေဖြင့် ဘုရားနှုတ်ကပတ်တော်များကိုသာ လက်တွေ့လုပ်ဆောင်ပြီး ဝင်ရောက်သင့်၏။ ဘုရားနှုတ်ကပတ်တော်တွင် အရေးမကြီးသည့် စာကြောင်းမရှိပေ။ ဘုရားနှုတ်ကပတ်တော်တစ်ခုလုံးသည် သမ္မာတရားဖြစ်ပြီး သမ္မာတရားသည် လူက ရှိသင့်သည့် အသက်ဖြစ်၏။ ဘုရားနှုတ်ကပတ်တော်တစ်ခုလုံးသည် ကယ်တင်ခြင်းရရှိရန် လူတို့ လိုအပ်ပြီး ပိုင်ဆိုင်သင့်သောအရာ ဖြစ်သည်။ လက်တွေ့လုပ်ဆောင်မှုဖြင့် ဤဘုရားနှုတ်ကပတ်တော်များကို သင်လိုက်လျှောက်သော်လည်း သင် ကယ်တင်ခံရလိမ့်မည်မဟုတ်ဟု စိုးရိမ်နေဆဲဖြစ်ပါက သင်သည် စဉ်းစားဉာဏ်မရှိသကဲ့သို့ မသိနားမလည်ဖြစ်သလော။ သင်သည် အလွန်တရာပင် ပူတတ်ရန်ကော။ ထိုသို့သော အသုံးမကျသည့် အတွေးများကို လက်သင့်ခံနေသည့်အစား ဘုရားသခင်၏ ရည်ရွယ်ချက်များကို သင် ထောက်ထားမှုပြလျှင် သင်သည် သာ၍ ပျော်ရွှင်ရပေမည်။ မှန်ကန်သည့် လမ်းကြောင်းကို သင် လျှောက်နေလျှင် သင် ရောက်ရှိမည့် နောက်ဆုံး ခရီးပန်းတိုင်သည် ဧကန်မုချ မှန်ကန်သည့်အရာတစ်ခု၊ သင့်အတွက် ဘုရားသခင် သတ်မှတ်ထားသည့် ခရီးပန်းတိုင်ဖြစ်လိမ့်မည်။ သင်သည် လမ်းမှားသွားလိမ့်မည် မဟုတ်။ ထို့ကြောင့် ဘုရားသခင်၏ တောင်းဆိုချက်များကို သင်လက်တွေ့လုပ်ဆောင်ပြီး ဝင်ရောက်ပါက သင်ကယ်တင်ခံရခြင်း ရှိမရှိဆိုသည့်အပေါ် စိုးရိမ်ရန် မလိုအပ်ပေ။ ဘုရားသခင် ညွှန်ပြသည့် ကယ်တင်ခြင်း လမ်းကြောင်းကိုသာ လက်တွေ့လုပ်ဆောင်ပြီး လိုက်စားလော့၊ ယင်းသည် မှန်ကန်သည့် လမ်းခရီးဖြစ်၏။ လူအချို့က “ကယ်တင်ခြင်း ရရှိရန်မှာ မည်သည့်အရာကဲ့သို့ ခံစားရလိမ့်မည်နည်း။ လေထဲတွင် ကျွန်ုပ်တို့ လွင့်မျောနေသကဲ့သို့ ခံစားရလိမ့်မည်လား။ ယခု ငါတို့ ခံစားပုံနှင့် မတူဘဲ ခံစားရလိမ့်မည်လား”ဟု ဆိုကြသည်။ ဤမေးခွန်းသည် အနည်းငယ် ဆန္ဒစောလွန်း၏။ ဤသည်မှာ သင်ယခုသိရှိရန် လိုအပ်သည့်အရာတစ်ခု မဟုတ်။ သင်အမှန်တကယ် ကယ်တင်ခံရသည့်အခါ သိလိမ့်မည်။ လူအချို့က “ကျွန်ုပ် ကယ်တင်ခံရသည့်အခါ ယောဘထံ ပေါ်လာခဲ့သကဲ့သို့ ဘုရားသခင်သည် ကျွန်ုပ်ထံ ပေါ်လာမည်လား”ဟု ဆိုကြသည်။ ဤသည်မှာ ကျိုးကြောင်းသင့်သော တောင်းဆိုမှုတစ်ခုလော။ ဤအတွက် မတောင်းဆိုနှင့်။ သင် ကယ်တင်ခံရမည်လားဆိုသည်ကို သင်မသိသေးသောကြောင့် ဤတောင်းဆိုချက် ပြုခြင်းသည် မည်သည့်အကျိုး ရှိသနည်း။ လုံးဝ မရှိပေ။ ဥပမာအားဖြင့် သင်သည် လတ်တလောတွင် မူလတန်းတက်နေသည်ဟု ဆိုပါစို့။ သင်၏ အတန်းအားလုံးတွင် အမှတ်ကောင်းကောင်းရခြင်းနှင့် သင့်ဆရာ၏ သတ်မှတ်ချက်များအား ဖြည့်ဆည်းခြင်းအပေါ် အာရုံစိုက်သင့်သည်။ “အနာဂတ်တွင် မည်သည့် တက္ကသိုလ်သို့ ကျွန်ုပ် သွားလိမ့်မည်နည်း။ နောက်ပိုင်း ဘဝတွင် မည်သည့်အလုပ်မျိုးကို ငါ ရှိမည်နည်း”ဟူသည့် အရာနှင့်ပတ်သက်၍ အမြဲ မတွေးဆနှင့်။ ထိုအရာများကို စဉ်းစားခြင်းသည် အချည်းနှီးဖြစ်၏။ အလွန်အလှမ်းဝေးပြီး လက်တွေ့မကျချေ။ မှန်ကန်သည့် နည်းစနစ်များနှင့် လမ်းကြောင်းများထဲသို့ သင် လက်တွေ့လုပ်ဆောင်ပြီး ဝင်ရောက်သရွေ့ နောက်ဆုံး ရည်မှန်းချက်ပန်းတိုင်ကို သင်ဧကန်မုချ စွမ်းဆောင်ရရှိနိုင်လိမ့်မည်။ ထို့အပြင် ဘုရားသခင်၏ လမ်းပြမှုဖြင့် မည်သည့်အရာကို သင်စိုးရွံ့နေဆဲဖြစ်သနည်း။ ဘုရားသခင်သည် သင်၏ အနန္တတန်ခိုးရှင်ဖြစ်သည်ဟု သင် ယုံကြည်သလော။ (ယုံကြည်ပါသည်။) ဘုရားသခင်သည် အနန္တတန်ခိုးရှင် ဖြစ်သောကြောင့် သင်ကဲ့သို့ သေးငယ်သည့် လူတစ်ဦးကို ကယ်တင်ရန် ဘုရားသခင်အတွက် ခက်ခဲသလော။ ဘုရားသခင်အတွက် တစ်လောကလုံးကို ယူပြီး သင့်ကို ပေးရန်မှာ ခက်ခဲသည့် အလုပ်ဖြစ်မည်မဟုတ်။ ထို့ကြောင့် သေးငယ်သော ဖောက်ပြန်ပျက်စီးသည့် လူသားတစ်ဦးကို ကယ်တင်ရန် အဘယ်သို့ ခက်ခဲနိုင်မည်နည်း။ ထို့ကြောင့် သင်သည် စိုးရိမ်သောကရောက်ရန် လိုအပ်သေးသလော။ ဘုရားသခင်က သင့်ကို ကယ်တင်နိုင်ခြင်း ရှိမရှိဆိုသည်ကို မစိုးရိမ်နှင့်၊ ဘုရားနှုတ်ကပတ်တော်များက သင့်ကို ကယ်တင်နိုင်ခြင်း ရှိမရှိဆိုသည်ကို မစိုးရိမ်နှင့်။ ထို့ထက် ဘုရားနှုတ်ကပတ်တော်များကို သင် နားလည်နိုင်ခြင်း ရှိမရှိနှင့် ဘုရားနှုတ်ကပတ်တော်များ၌ လက်တွေ့လုပ်ဆောင်မှု လမ်းကြောင်းတစ်ခု သင် ရှာတွေ့နိုင်ခြင်း ရှိမရှိဆိုသည့်အရာနှင့် ပတ်သက်၍ သင် စိုးရိမ်သင့်ပေသည်။ ယခုတွင် သင်သည် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ပြီးခြင်း ရှိမရှိနှင့် သင်၏ လုပ်ရပ်များတွင် သင်သည် ဘုရားသခင် ညွှန်ပြပြီးဖြစ်သည့် လမ်းကြောင်းကို လျှောက်နေခြင်း ရှိမရှိဆိုသည့်အကြောင်းကို သင် စိုးရိမ်သင့်သည်။ ယင်းသည် များစွာ သာ၍ ကောင်းမွန်၏။ ဤအရာများကို စဉ်းစားခြင်းသည် လက်တွေ့ကျပြီး စစ်မှန်၏။ အခြားတစ်ခုတလေနှင့်ပတ်သက်၍ စိုးရိမ်ရန်မှာ အချည်းနှီးဖြစ်သည်။

နောက်တစ်ကြောင်းမှာ အဘယ်နည်း။ (“စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များကို ငြင်းပယ်လျက်။”) ဤစာကြောင်းကို ယခုတင် ငါတို့ မိတ်သဟာယပြုပြီး ဖြစ်သောကြောင့် ဤပြဿနာကို ဖြေရှင်းရန် လွယ်ကူရပေမည်။ အချိန်အများစုတွင် “စာတန်၏ ဆင်ခြေများ၊ ရည်ရွယ်ချက်များနှင့် လှည့်ကွက်များ”သည် လူ၏ ဖောက်ပြန်ပျက်စီးသော စိတ်သဘောထားက ဖြစ်ပေါ်စေသည့် အမျိုးမျိုးသော အကြောင်းပြချက်များ၊ ဆင်ခြေများ၊ ရည်ရွယ်ချက်များနှင့် လှည့်ကွက်များအပြင် သင် ထိတွေ့ဆက်ဆံလာရသည့် ဆိုးယုတ်သော လူများနှင့် မယုံကြည်သူများ အသုံးပြုသော နည်းလမ်းများမှ အရင်းခံကြောင်းကို နားလည်ရန်သာ လူအတွက် လိုအပ်ပေသည်။ ထိုသို့သော အရာများကို သင် မည်သို့ ပိုင်းခြားပြီး ငြင်းပယ်ရမည်ဆိုသည့်အရာနှင့် သင်ပြုလုပ်သင့်သည့် ရွေးချယ်မှုများအတွက်မူ ယင်းမှာ သင်၏ ကိုယ်ရေးကိုယ်တာ လိုက်စားမှုဖြစ်သည်။ နောက်တစ်ကြောင်းကို ဖတ်လော့။ (“စိတ်မပျက်လေနှင့်။ အားမလျော့လေနှင့်။ သင့်စိတ်နှလုံး အကြွင်းမဲ့ဖြင့် ရှာဖွေလော့၊ သင့်စိတ်နှလုံး အကြွင်းမဲ့ဖြင့် စောင့်မျှော်လော့။”) ဤစာကြောင်းအကြောင်းကိုလည်း ကျွန်ုပ်တို့ ယခုတင် အသေးစိတ် မိတ်သဟာယပြုပြီး ဖြစ်သည်။ လူအတွက် စာကြောင်းတိုင်းသည် သတိပေးခြင်းနှင့် သတိပေးချက်တစ်ခု ဖြစ်ပြီး တစ်ချိန်တည်းတွင် အားပေးမှု၊ အကူအညီနှင့် ထောက်ပံ့မှုမျိုးတစ်ခု ဖြစ်သည်။ ဤစကားများတွင် လူသားမျိုးနွယ်အတွက် ဘုရားသခင်၏ ရည်ရွယ်ချက် ပါရှိပြီး လူသားမျိုးနွယ်အတွက် အလျှံပယ်သော သူ၏ မျှော်လင့်ချက်ကို သယ်ဆောင်သည်မှာ အမှန်ဖြစ်၏။ လူတို့သည် အားနည်းချက်နှင့် အခက်အခဲများ ကြုံရသည့်အခါ ၎င်းတို့ စိတ်ပျက်အားလျော့၍ မျှော်လင့်ချက် ဆုံးရှုံးကာ ယုံကြည်ခြင်း ပျောက်ဆုံး၍ သမ္မာတရားနှင့် ကယ်တင်ခြင်း လိုက်စားရန် ၎င်းတို့၏ စိတ်ပိုင်းဖြတ်ချက် ပျောက်ဆုံးပြီး သမ္မာတရား ရရှိရန်နှင့် ဘုရားသခင်၏ စုံလင်အောင်ပြုခြင်း ခံရရန် အခွင့်အရေး ဆုံးရှုံးသည်ကို ဘုရားသခင် မမြင်လိုပေ။ လူတို့အား သူရဲဘောကြောင်သူများဖြစ်ရန် ဘုရားသခင် အလိုမရှိပေ။ ထိုအစား အခက်အခဲ မည်မျှ လူတို့ ကြုံရသည်ဖြစ်စေ၊ ၎င်းတို့ မည်မျှအားနည်းသည်ဖြစ်စေ၊ ၎င်းတို့တွင် ရှိသည့် ဖောက်ပြန်ပျက်စီးခြင်းကို မည်မျှ ထုတ်ဖော်ပြသည်ဖြစ်စေ ၎င်းတို့အနေဖြင့် လုံးဝ လက်လျှော့မည်မဟုတ်ဟုလည်းကောင်း၊ လုံးဝ မဆုတ်မနစ် ကြိုးပမ်းလိမ့်မည်ဟုလည်းကောင်း၊ သမ္မာတရားကို ဆက်လက် လိုက်စားကြလိမ့်မည်ဟုလည်းကောင်း၊ ၎င်းတို့၏ လိုက်စားမှုတွင် ၎င်းတို့အတွက် ဘုရားသခင် ညွှန်ပြသည့် လက်တွေ့လုပ်ဆောင်မှု လမ်းကြောင်းများကို လိုက်လျှောက်ကြလိမ့်မည်ဟုလည်းကောင်း၊ ဘုရားသခင်အတွက် ကြီးစွာသော ဆန္ဒရှိသည့် စိတ်နှလုံးတစ်ခု ရှိကြလိမ့်ဦးမည်ဟုလည်းကောင်း သူမျှော်လင့်လေသည်။ ဘုရားသခင်၌ လူတို့၏ ယုံကြည်ခြင်းသည် အတွေ့အကြုံနှင့်အတူ၊ ဘုရားနှုတ်ကပတ်တော်များအပေါ် ၎င်းတို့၏ သိနားလည်မှုနှင့်အတူ တိုး၍ ကြီးထွားသင့်ပြီး အားနည်းသည့်အခါ ၎င်းတို့ နောက်ပြန်မဆုတ်သင့်၊ အခက်အခဲများ ကြုံရသည့်အခါ အပျက်သဘောမဆောင်လာသင့်၊ ပြီးလျှင် ၎င်းတို့အနေဖြင့် ဖောက်ပြန်ပျက်စီးခြင်း အနည်းငယ် ထုတ်ဖော်ပြသည့်အခါ ရှေ့ဆက်တိုးမည့်အစား ရှိုက်ငိုပြီး နောက်တွန့်ခြင်း မပြုသင့်ကြပေ။ ဤကဲ့သို့သော သရုပ်သကန်များကို ဘုရားသခင် မမြင်လိုပေ။ လူတို့အနေဖြင့် သူ၏ စိတ်တော်နှင့် တညီတညွတ်တည်း ဖြစ်မည်ဟုလည်းကောင်း၊ ဤအပိုင်းတွင် အချိန်၊ ပတ်ဝန်းကျင်၊ ရုပ်ပိုင်းဆိုင်ရာ တည်နေရာ၊ သို့မဟုတ် ဖြစ်ပေါ်နိုင်သည့် အခြေအနေတစ်ခုခုကို အကြောင်းပြ၍ ပြောင်းလဲခြင်းမရှိဖို့ကိုလည်းကောင်း ဘုရားသခင် မျှော်လင့်သည်။ ဘုရားသခင်ကို ရှာဖွေရန်ဖြစ်သော သင်၏ စိတ်ဆန္ဒမပြောင်းလဲသကဲ့သို့ ဘုရားသခင်ကို ရှာဖွေရာတွင် သင်၏ ဇွဲလုံ့လ မလျော့နည်းပါက ဘုရားသခင်သည် ဤအရာများကို မြင်လိမ့်မည်ဖြစ်ကာ သင်၏ ရိုးသားစစ်မှန်သည့် စိတ်နှလုံးကို မြင်ကာ သိလိမ့်မည်။ အဆုံးတွင် သင့်အပေါ် ဘုရားသခင် ပေးသနားမည့်အရာသည် သင် တောင်းဆိုနိုင်သမျှ သို့မဟုတ် စဉ်းစားတွေးတောနိုင်သမျှထက် ဧကန်မုချ ကျော်လွန်လိမ့်မည်။ ဘုရားသခင်၏ အချုပ်အခြာအာဏာကို ယောဘ တွေ့ကြုံခဲ့သည့် ဆယ်စုနှစ်များအတွင်းတွင် ဘုရားသခင်က သူ့ကို စကားပြောမည်၊ သို့မဟုတ် ကိုယ်တော်တိုင် သူ့ထံ ပေါ်ထွန်းမည်ဟု သူ လုံးဝ စိတ်မကူးဝံ့ခဲ့ပေ။ ထိုအရာကို သူလုံးဝ စိတ်မကူးဝံ့ခဲ့သော်လည်း သူ၏ နောက်ဆုံး စမ်းသပ်မှုပြီးသည့်နောက်တွင် ဘုရားသခင်သည် လေပွေတစ်ခုမှ သူ့ကို ကိုယ်တိုင်ကိုယ်ကျ စကားပြောဆိုရင်း သူ့ထံ အမှန်တကယ် ပေါ်ထွန်းခဲ့သည်။ ဤသည်မှာ လူက တောင်းဆိုနိုင်သမျှထက် ကျော်လွန်သည် မဟုတ်လော။ (ဟုတ်ပါသည်။) ဤသည်မှာ တစ်စုံတစ်ဦးက တောင်းဆိုနိုင်သည့် မည်သည့်အရာမဆိုထက် ကျော်လွန်ပြီး ထိုစိတ်ကူးကို မည်သူမျှက လက်သင့်ပင်မခံဝံ့ကြချေ။ ဘုရားသခင် မည်သည့်အရာကို လုပ်ဆောင်သည်ဖြစ်စေ လူသည် မိမိ၏ မှန်ကန်သည့် နေရာတွင် ရပ်တည်ရမည်၊ မိမိ လုပ်သင့်သည့်အရာကို လုပ်ရမည်၊ လျှောက်သင့်သည့် လမ်းကြောင်းကို လျှောက်ရမည်၊ သူ့အပေါ် တောင်းဆိုသည့်အရာထက် ကျော်လွန်၍မလုပ်ဆောင်ဘဲ သူ့ကို ပေးထားသည့် တာဝန်များကို လုပ်ဆောင်သင့်ပြီး ဘုရားသခင် စက်ဆုပ်သည့်အရာများ လုပ်ဆောင်ခြင်းမှ ရှောင်ကြဉ်သင့်သည်။ ဘုရားသခင်အပေါ် သင် အလွန်များစွာ တောင်းဆိုနေမိကြောင်း၊ သင်၏ တောင်းလျှောက်မှုများက ရည်မှန်းချက်များနှင့် လိုအင်ဆန္ဒများအပြင် ဆင်ခြင်တုံတရားကင်းမဲ့ခြင်း၏ ရလဒ်ဖြစ်ကြောင်း၊ သင်ခံစားရသည့်အခါတိုင်းတွင်၊ ဘုရားသခင်ရှေ့မှောက်သို့ သင်ချက်ချင်းလာရမည်၊ သူ့ရှေ့တွင် မိမိကိုယ်ကို ပျပ်ဝပ်ကာ သင်၏ အပြစ်များကို ဝန်ချရမည်။ သင်သည် လှိုက်လှိုက်လှဲလှဲ နောင်တရကာ သင့်ကိုယ်သင် ပြောင်းလဲရမည်။ ဤသည်မှာ လူသားမျိုးနွယ်အပေါ် ဘုရားသခင် တောင်းဆိုသည့်အရာဖြစ်ပြီး သူ့နောက်လိုက်ကာ သမ္မာတရားကို ချစ်သောသူတိုင်းအတွက် သူမျှော်လင့်သည့်အရာ ဖြစ်သည်။

ဤစာပိုဒ်နှင့်ပတ်သက်၍ ငါတို့၏ မိတ်သဟာယကို ဤနေရာတွင် ငါတို့ အဆုံးသတ်ကြမည်။ အလွန်များသည့် မိတ်သဟာယပြုပြီးနောက်တွင် ဆုံးမသွန်သင်သင့်သည့်အရာကို ငါ ဆုံးမသွန်သင်ပြီးဖြစ်ကာ လူ နားလည်ရန်အတွက် သင့်တင့်လျောက်ပတ်သောအရာကို သင်တို့အား နားလည်စေပြီးဖြစ်သည်။ ဤမိတ်သဟာယမျိုးသည် ဘုရားနှုတ်ကပတ်တော်များကို မည်သို့ ဖတ်ရှုရမည်ဆိုသည်ကို သင်တို့အား ပြောပြရန်၊ ဘုရားနှုတ်ကပတ်တော်များကို ဖတ်ရှုရမည့် နည်းလမ်းအား သင်တို့ကို သွန်သင်ပေးရန်နှင့် ဘုရားနှုတ်ကပတ်တော်ရှိ မည်သည့်စာပိုဒ်ကိုမျှ အချည်းနှီး ပြောဆိုထားခြင်း မရှိသည်ကို အားလုံး သိစေရန် ရည်ရွယ်ပေသည်။ ထိုနှုတ်ကပတ်တော်အားလုံးသည် ဘုရားသခင်၏ ရည်ရွယ်ချက်များနှင့် ပြည့်နေပြီး ဘုရားသခင်၏ မျှော်လင့်ချက်များကို သယ်ဆောင်သည်။ ဤသို့ ရှုမြင်သည့်အခါ ဘုရားနှုတ်ကပတ်တော်အားလုံးသည် နက်နဲသည်ဖြစ်စေ၊ ရိုးရှင်းသည်ဖြစ်စေ လူက ပိုင်ဆိုင်သင့်ပြီး လိုက်နာစောင့်ထိန်းသင့်သည့် အရာများ ဖြစ်သည်။ ရိုးရှင်းသည့် နှုတ်ကပတ်တော် အနည်းငယ်သာ လူတို့ လိုက်နာအသင့်ဆုံးသော လက်တွေ့လုပ်ဆောင်မှု စည်းမျဉ်းများ ပါရှိသော်လည်း ဤသည်ကို မည်သူမျှ မဖြစ်မြောက်ကြချေ။ မည်သူကမျှ ဤဘုရားနှုတ်ကပတ်တော် အနည်းငယ်ကို အရေးထားမှုတစ်ခုမျှ မရှိသကဲ့သို့ ထိုနှုတ်ကပတ်တော်များအတွက် မည်သူကမျှ အလေးထားမှုတစ်ခုတလေ မရှိချေ။ ငါ့ကို ပြောလော့၊ လူသည် မည်မျှ ထုံထိုင်းသနည်း။ စင်စစ်အားဖြင့် ထုံထိုင်းသည်ဆိုသည်မှာ စကားအလှသုံး၍ ပြောခြင်းဖြစ်သည်။ အမှန်တွင် ၎င်းတို့အားလုံးသည် ဤစကားများကို အထင်သေးပြီး မြင်ရန် သို့မဟုတ် ဖတ်ရှုရန် ဆန္ဒမရှိကြသည်မှာ လူ၏ အကန့်အသတ်မဲ့ မာနထောင်လွှားမှုကြောင့် ဖြစ်သည်။ မည်သည့်အရာကို ၎င်းတို့ ဖတ်လိုကြသနည်း။ နက်နဲကာ မြင့်မြတ်သည့် ဒဿနိကဆိုင်ရာနှင့် စနစ်ကျသော စကားလုံးများကို ဖတ်လိုကြ၏။ ထိုအဆင့်မြင့်ပြီး နက်နဲသော စကားများအကြောင်း မပြောလေနှင့်။ ဤရိုးရှင်းသည့် စကားအနည်းငယ်ကို လူတို့ နားလည်နိုင်လျှင် အတော်လုံလောက်ပေသည်။ ဤစကားများသည် ရိုးရှင်းပုံရကာ ဖတ်သောသူ မည်သူမဆိုက နားလည်နိုင်သော်လည်း မည်သူသည် ထိုစကားများကို အမှန်တကယ် လက်တွေ့လုပ်ဆောင်သနည်း။ မိမိတို့ထံ ဖြစ်ပျက်သည့် အရာများကို ဘုရားရှေ့မှောက်သို့ မည်သူက အမှန်တကယ် ယူဆောင်ပြီး ဆုတောင်းနိုင်သနည်း။ ဖြေရှင်းချက်များအတွက် စိတ်မရှည်ဖြစ်ခြင်း မရှိဘဲ မည်သူသည် ဘုရားသခင်၏ အချိန်ကို စောင့်ဆိုင်းသနည်း။ ဤအရာကို လူမည်မျှက လက်တွေ့လုပ်ဆောင်နိုင်သနည်း။ ယခုထက်ထိတိုင် ဤဘုရားနှုတ်ကပတ်တော်များကို လိုက်နာပြီး လက်တွေ့လုပ်ဆောင်ပြီးသူ မည်သူကိုမျှ ငါ မတွေ့သေးသကဲ့သို့ ဤစကားများကို စိတ်ဝင်စားသည့်သူ၊ ဘုရားနှုတ်ကပတ်တော်များက မည်မျှ လှိုက်လှိုက်လှဲလှဲဖြစ်သည်၊ ရိုးသားစစ်မှန်ပြီး တန်ဖိုးရှိသည်ကို တွေ့မြင်ပြီးနောက်တွင် ယင်းတို့ကို တန်ဖိုးထားပြီးဖြစ်သည့်သူ တစ်ဦးမျှလည်း ငါ မတွေ့သေးချေ။ ယခုတွင်ပင် ဤဓမ္မတေးသီချင်း သင်တို့ ဖွင့်နေသည်ကို ကြားသည့်အခါ ဤဘုရားနှုတ်ကပတ်တော်အပိုဒ်အား မည်သို့ စားသောက်ခဲ့ကြသည်ကို သင်တို့ကို ငါ မေးခဲ့သည်။ တစ်ဦးတလေက ဆုတောင်းရင်းဖြင့် ဖတ်ရှုခြင်းမှတစ်ဆင့် ဤလွယ်ကူကာ အပိုအလိုမရှိဘဲ ရိုးစင်းသော စကားများမှ ဘုရားသခင်၏ ရည်ရွယ်ချက်ကို ရှာဖွေတွေ့ရှိပြီးပြီလော။ လူက နားလည်ပြီး ဝင်ရောက်သင့်သည့် လက်တွေ့လုပ်ဆောင်မှု လမ်းကြောင်းကို ရှာတွေ့ရန်အလို့ငှာ ထိုနှုတ်ကပတ်တော်များကို တစ်ဦးတလေက ဆုတောင်းရင်းဖြင့် ဖတ်ရှုပြီးပြီလော။ တစ်ဦးတလေက ထိုနှုတ်ကပတ်တော်များမှ သမ္မာတရား တစ်ခုတလေကို နားလည်ပြီလော။ ငါ မေးနေသည့်အရာမှာ ထိုနှုတ်ကပတ်တော်များတွင် ပါရှိသည့် သမ္မာတရားသည် လူတစ်ဦးစီ၌ အကျိုးဖြစ်ထွန်းလေပြီလော။ ထိုနှုတ်ကပတ်တော်များသည် သက်ရောက်မှုတစ်ခု ရှိခဲ့ကြပြီလော။ အမှန်တကယ် မရှိသေးကြောင်း ငါတို့၏ မိတ်သဟာယက ပြသပြီးဖြစ်သည်။ သင်တို့၏ ဝိညာဉ်ရင့်ကျက်မှုက အလွန် နည်းပါးလွန်း၏။ ဤနှစ်ကာလများတစ်လျှောက် ဘုရားသခင် ပြောဆိုထားသည့် နှုတ်ကပတ်တော်အများစုသည် သင်တို့၏ စိတ်နှလုံးများတွင် အမှန်တကယ် အမြစ်တွယ်ခြင်း မရှိသေးသည့်ပုံရသည်။ ထိုနှုတ်ကပတ်တော်များကို သမ္မာတရားများအဖြစ် သင်တို့ တန်ဖိုးထားသည့် အဆင့်ကို သင်တို့ မရရှိသေးပေ။ ဤသည်မှာ ကောင်းမွန်သည့် နိမိတ်မဟုတ်။ ကောင်းမွန်သည့် လက္ခဏာတစ်ခု မဟုတ်ပေ။ လူအချို့က “ကျွန်ုပ်တို့သည် နေ့စဉ်နေ့တိုင်း ကျွန်ုပ်တို့၏ တာဝန်များကို ထမ်းဆောင်ရင်း အလွန် အလုပ်များကြသည်။ ဘုရားနှုတ်ကပတ်တော်များကို ဆင်ခြင်ရန် အချိန်မရှိပါ”ဟု ဆိုကြသည်။ အမှန်တွင် ၎င်းတို့ အချိန်မရှိကြခြင်း မဟုတ်၊ အားထုတ်မှုမပြုကြခြင်း သို့မဟုတ် အာရုံမစိုက်ကြခြင်း ဖြစ်သည်။ တစ်စုံတစ်ဦးသည် မည်သည့်တာဝန်ကို ထမ်းဆောင်သည်ဖြစ်စေ ထိုအရာက မိမိတို့ စိတ်နှလုံးတွင် ဘုရားနှုတ်ကပတ်တော်များကို ဆင်ခြင်ပုံအား ထိခိုက်နိုင်သလော။ စားသောက်ကာ အနားယူနေစဉ်တွင် ဘုရားနှုတ်ကပတ်တော်များကို ၎င်းတို့ ဆင်ခြင်၍မရနိုင်သလော။ အားလုံးက ၎င်းတို့ လိုအင်ဆန္ဒ ရှိမရှိဆိုသည့်အပေါ် တည်မှီသည်။ အလွန်အလုပ်များခြင်းသည် စိတ်ကျေနပ်ရသည်ဟု လူတို့ တွေးထင်ကြသည်။ အမှန်တွင် စဉ်းစားရန် အားလပ်ချိန်ရှိသည့်အခါတွင် သင်၏ စိတ်နှလုံးတွင် ဘုရားနှုတ်ကပတ်တော်တစ်ခုကိုမျှ သင် အမှန်တကယ် လုံးဝ ဆင်ခြင်ခြင်းမရှိဖူးသေးကြောင်းကို သဘောပေါက်လိမ့်မည်။ သင်သည် မည်သည့်အရာကိုမျှ ထိန်းသိမ်းခြင်း မရှိသေးသကဲ့သို့ ထိုနှုတ်ကပတ်တော်များသည် သင့်ဘဝ၏ လမ်းညွှန်နှင့် သင်၏ လက်တွေ့လုပ်ဆောင်မှုအတွက် စံ ဖြစ်မလာသေးပေ။ ဤအရာကို သင် သုံးသပ်ဆင်ခြင်သည့်အခါတွင် အရှက်ရလိမ့်မည်။ သင်၏ အလုပ်များခြင်းသည် သင့်ကို လှည့်ဖြားသည့် အတွေးမှားတစ်ခုသာ ဖြစ်သည်။ ထိုအရာက ဘုရားသခင်၌ သင်၏ ယုံကြည်ခြင်းကြောင့် သင်၏ ဘဝသည် အနှစ်မဲ့ခြင်းထက် ပြည့်ဝမှုရှိကြောင်း၊ သင်သည် လောကီ လူများနှင့် ကွာခြားကြောင်း၊ လောက၏ ရေပန်းစားမှုများနောက် သင်မလိုက်ကြောင်း သင့်ကို ခံစားရစေသည်။ ထို့ထက် သင်သည် တရားအမျှတဆုံးသော လူများထဲတွင်ရှိသည်၊ သင်သည် တရားမျှတသည့် လုပ်ဆောင်ချက်များကို လုပ်ဆောင်လျက် ဘုရားသခင်၏ အမှုတော်တွင် ပူးပေါင်းဆောက်ရွက်နေသည်ဟူ၍ ခံစားစေသည်။ သင်သည် ကယ်တင်ခံရပြီးသားဖြစ်သည်၊ သို့မဟုတ် ကယ်တင်ခြင်း လမ်းပေါ်သို့ အစပြုနှင့်ပြီးဖြစ်သည်ဟု သင် ခံစားရသည်။ လူအချို့သည် ၎င်းတို့က အောင်မြင်သောသူများ ဖြစ်ပြီးသားဖြစ်သည်ဟု တွေးထင်သည်အထိပင် ခံစားကြသည်။ ဤအရာအားလုံးကို ထောက်ဆသော် ထိုသို့ ရိုးရှင်းသည့် ဓမ္မတေးသီချင်းတစ်ပုဒ်နှင့် ရိုးရှင်းသည့် ဘုရားနှုတ်ကပတ်တော် အနည်းငယ်၊ ဘုရားသခင် ဖော်ပြသည့် အစောဆုံး နှုတ်ကပတ်တော်များအပေါ် ဤသဘောထားမျိုးကိုပင် သင်တို့ ခံယူကြလေသည်။ မည်သူကမျှ ဤစကားများတွင် မည်သည့်အရာကိုမျှ မရရှိသေး သို့မဟုတ် မည်သည့် ဉာဏ်အလင်းပေးမှုကိုမျှ ရှာမတွေ့သေးပေ၊ သို့မဟုတ် မည်သည့်နည်းဖြင့်မျှ ထိုနှုတ်ကပတ်တော်များကို လက်တွေ့လုပ်ဆောင်ခြင်း မရှိသေးချေ။ မိမိတို့ကိုယ်တိုင်အတွက် အကျိုးတစ်ခုတလေ သို့မဟုတ် ရလဒ်များတစ်ခုတလေ ရရှိပြီးသူ တစ်ဦးမျှကို ငါ မမြင်ရပေ။ ဤသည်မှာ ကောင်းသည့်အရာတစ်ခုလော၊ သို့မဟုတ် ဆိုးသည့်အရာတစ်ခုလော။ (ဆိုးသည့်အရာတစ်ခု ဖြစ်ပါသည်။) ဤနှစ်ကာလများအတောအတွင်းတွင် သင်တို့၏ တာဝန်များကို မအားမလပ် သင်တို့ ထမ်းဆောင်နေခဲ့ကြပြီးဖြစ်ကာ အထူးသဖြင့် ဧဝံဂေလိ အလုပ်နှင့် မိမိကိုယ်ကို အလုပ်များစေလျက် ရှိကြပြီးဖြစ်သည်။ အချို့သော အောင်မြင်မှုများကို သင်တို့ ရရှိပြီးဖြစ်ကာ သင်တို့ စိတ်နှလုံးအားလုံးက ဝမ်းမြောက်ပျော်ရွှင်ခဲ့ကြသည်။ တစ်နည်းမဟုတ် တစ်နည်းဖြင့် ဘုရားသခင်၏ နှုတ်ကပတ်တော်နှင့် ဧဝံဂေလိအလုပ်သည် ပျံ့နှံ့ပြီးဖြစ်သည်။ နိုင်ငံနှင့် ဒေသတိုင်းရှိ လူတို့ထံ ဘုရားနှုတ်ကပတ်တော်ကို ယူဆောင်ပြီးဖြစ်ကာ ပိုများသည့် လူတို့က ဘုရားနှုတ်ကပတ်တော်ကို စားသောက်နေကြသည်။ အပေါ်ယံအနေဖြင့် သင်တို့သည် အောင်မြင်မှု စွမ်းဆောင်ရရှိပြီး ဖြစ်ပုံရသော်လည်း သင်၏ ကယ်တင်ခြင်းဖြစ်သည့် ဘဝတွင် ကြီးမားသည့် ကိစ္စရပ်အကြောင်းကို သင်တို့ တစ်ခုတလေ သိကြပါသလော။ ဤဘုရားနှုတ်ကပတ်တော်အပိုဒ်အပေါ် လူတို့ထားသည့် သဘောထားမှ အကဲဖြတ်သည့်အခါ သင်တို့ မသိကြချေ။ ဒေသ အသုံးအနှုန်းတစ်ခု သုံးရလျှင်၊ ပထမဆုံးသော ဆေးချက် မထင်သေးပေ။ ငါ့ကို ပြောလော့၊ သင်တို့အားလုံး ဤသို့ဖြစ်သည်ကို မြင်ရသဖြင့် ငါသည် အဘယ်သို့ ခံစားရသနည်း။ ရိုးရှင်းသည့် စကားအနည်းငယ်သာ ဖြစ်သော်လည်း ထိုစကားများကို သင်တို့အား အသေးစိတ်ဖော်ပြရှင်းလင်းပြီး ဆွေးနွေးရန် ငါ လိုအပ်ဆဲဖြစ်သည်။ ငါ၏ စကားများသည် ပြည့်စုံစေ့စပ်ပြီး အသေးစိတ်ကျလွန်း၏။ သင်တို့ နားထောင်ရန် လိုလားလျက်ရှိကြသလော။ ငါ နားပူနားဆာ လုပ်လွန်းသည်ဟု သင်တို့ ပြောကြလိမ့်မည်လော။ ငါသည်လည်း ဤသို့ နားပူနားဆာ မလုပ်လို။ သင်တို့အားလုံး တည်ကြည်ဖြောင့်မတ်ကြပုံရသည်။ သင်တို့အားလုံးသည် ဉာဏ်နှင့် အသိပညာ အနည်းငယ် ရှိကြပြီး သင်တို့အများစုက ကျွမ်းကျင်မှုတစ်ခု ရှိကြသည်။ ထိုသို့ဖြစ်လျက်ပင် ဤဓမ္မတေးသီချင်း၏ စကားအနည်းငယ်ကို သင်တို့ အလေးဂရုပြုခြင်း တစ်ခုတလေ မရှိကြသကဲ့သို့ နှလုံးမသွင်းကြလေပြီ။ ယခုထက်ထိတိုင် ဤစကားများ၏ လက်တွေ့ကျမှုထဲသို့ လူတစ်ဦးမျှ မဝင်ရောက်သေး။ ယင်းမှာ အမှန်တကယ် ဒုက္ခပေးသည့်အရာနှင့် ဒေါသထွက်စရာတစ်ခု ဖြစ်ပါတကား။ သို့ဆိုလျှင် အသင်းတော်တွင် သင်တို့ လုပ်ဆောင်သည့် အလုပ်အားလုံး၏ အဓိပ္ပာယ်မှာ အဘယ်နည်း။ ဤသည်မှာ ပေါလုက “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” ဟု ဆိုခဲ့ချိန်တွင် သူ ပြောနေခဲ့သည့် ရည်မှန်းချက်ပန်းတိုင်အတွက် ဖြစ်သလော။ ဤသည်မှာ အမှန်တကယ် ရည်မှန်းချက်ပန်းတိုင်ဖြစ်လျှင် သင်တို့အားလုံးသည် ပေါလုများဖြစ်ကြပြီး ဖြစ်လာမည့်အရာက မကောင်းနိုင်ပေ။ ထိုသို့ဖြစ်သလော။ (ဟုတ်ပါသည်။) ဘုရားနှုတ်ကပတ်တော်များကို စားသောက်ရာတွင် သင် မကြိုးစားပါက အနှေးနှင့်အမြန်ဆိုသလို သင် ဖယ်ရှားရှင်းလင်းခံရလိမ့်မည်ဖြစ်ပြီး ထိုအရာက သင့်ကို မည်သည့်အရာမျှ ရရှိစေလိမ့်မည် မဟုတ်။ သင် ဖယ်ရှားရှင်းလင်းခံရသည့်နေ့တွင် သင်က “မည်သည့်အရာကို ငါ ရရှိပြီးပြီနည်း”ဟု ပြောလိမ့်မည်။ အမှုအရာတစ်ခုမျှ သင် မရရှိသေးသောကြောင့် သင်သည် လုံးဝအရှက်ရပြီး သေပင်သေလိုက်ချင်တော့သည်။ ထိုအရာမှာ အလွန် သနားစဖွယ်ဖြစ်၏။ ကိစ္စရပ်များအားလုံးအပေါ် ပြောဆိုလျက် ဘုရားနှုတ်ကပတ်တော်များသည် ကြွယ်ဝပြီး အလျှံပယ်ဖြစ်သည်။ ထိုနှုတ်ကပတ်တော်များ လိုက်စားခြင်းကို သင် လုံးဝ နှလုံးမသွင်းသေးသည်မှာ၊ ဘုရားနှုတ်ကပတ်တော်များကို သင် မည်သည့်အခါတွင်မျှ လုံးဝ လေးလေးနက်နက် မဖတ်ရှုသေးသည်မှာ စိတ်မကောင်းစရာပါတကား။ ဘုရားနှုတ်ကပတ်တော်များစွာထဲမှ စာတစ်ကြောင်းမျှ သင်၏ စိတ်နှလုံးတွင် နေရာမရှိပေ။ သင် ဖယ်ရှားရှင်းလင်းခြင်း မခံရပါက မည်သူ ဖယ်ရှားရှင်းလင်းခံရဖွယ် ရှိနိုင်မည်နည်း။ ဤသည်မှာ အခြေအနေများ ဖြစ်တည်သည့်ပုံစံ မဟုတ်လော။ (ဟုတ်ပါသည်။) ဘုရားနှုတ်ကပတ်တော်များကို စားသောက်ခြင်း၊ ဘုရားသခင်၏ နှုတ်ကပတ်တော်များကို သင်၏ လက်တွေ့ကျမှု ဖြစ်စေခြင်း။ ယင်းမှာ အရေးကြီးသော ကိစ္စတစ်ခု ဖြစ်သည်။ အခြားမည်သည့်အရာမဆိုထက် အရေးကြီးသည်၊ နောက်မျိုးဆက်ကို ပေါက်ဖွားစေခြင်းထက် အရေးကြီးသည်၊ မိမိတာဝန်ကို လုပ်ဆောင်ခြင်းထက် အရေးကြီးသည်၊ အတတ်ပညာဆိုင်ရာ ကျွမ်းကျင်မှုတစ်ခုကို သင်ယူခြင်းထက် အရေးကြီးသည်၊ ဧဝံဂေလိ ဖြန့်ဝေရန် အလုပ်လုပ်ခြင်းထက် အရေးကြီးသည်၊ အခြားအရာအားလုံးထက် အရေးကြီးပေသည်။ သင်သည် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ခြင်းမရှိသေးပါက၊ မည်သည့်တာဝန်များကို သင် ထမ်းဆောင်သည်ဖြစ်စေ၊ မည်မျှဝေးဝေး သင် ပြေးသည်ဖြစ်စေ၊ ထိုအရာအားလုံး တန်ဖိုးရှိလိမ့်မည် မဟုတ်။ အဆုံးတွင် မည်သည့် ရလဒ်မျှ သင် ရရှိလိမ့်မည်မဟုတ်သကဲ့သို့ သင် လုပ်ဆောင်သမျှအားလုံး အချည်းနှီးဖြစ်လာလိမ့်မည်။ ယခုတွင် သင်သည် မည်မျှ ပြင်းထန်စွာ ပြေးနေသည်ဖြစ်စေ သင်၏ လက်ရှိ အနေအထားကို ပဓာနမထားဘဲ သင် လုပ်နေသည့် အလုပ် သို့မဟုတ် မည်သည့် ကြီးကျယ်ခမ်းနားသော အောင်မြင်မှုများ သင် ပြုလုပ်ပြီးသည်ဖြစ်စေ၊ နောက်ဆုံးတွင် မြင်ကွင်းမှ ပျောက်ကွယ်သွားမည့် မီးခိုးငွေ့ပါးပါးတစ်ခုသာ ဖြစ်သည်။ လူတစ်ဦးသည် ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်သည့်အခါတွင်သာ ထိုနှုတ်ကပတ်တော်တွင် ပါရှိသည့် သမ္မာတရားကို ရရှိပြီး ဘုရားနှုတ်ကပတ်တော်များ၌ လက်တွေ့လုပ်ဆောင်မှု စည်းမျဉ်းများ၊ လမ်းကြောင်းများနှင့် ဦးတည်ချက်များ ရှာတွေ့သည့်အခါတွင်သာ ဤအရာများကို ၎င်းတို့ထံမှ မည်သူကမျှ ယူဆောင်မသွားနိုင်ပေ။ သမ္မာတရား ဤလက်တွေ့ကျမှုများထဲသို့ ၎င်းတို့ ဝင်ရောက်ပြီးသည့်အခါတွင်သာ မိမိတို့၏တာဝန်များကို ထမ်းဆောင်ခြင်းနှင့် ၎င်းတို့ ပေးဆပ်သည့် အဖိုးအခအားလုံးတို့သည် အဓိပ္ပာယ်ရှိကာ တန်ဖိုးရှိလိမ့်မည်ဖြစ်သည်။ ထိုအခါတွင်မှ ထိုအရာသည် ဘုရားသခင်၏ လက်ခံခြင်းခံရလိမ့်မည်။ ဘုရားနှုတ်ကပတ်တော်၏ လက်တွေ့ကျမှုထဲသို့ သင် ဝင်ရောက်ပြီး သင် လုပ်ဆောင်သမျှတိုင်း၌ ဘုရားနှုတ်ကပတ်တော် တောင်းဆိုသည့် စည်းမျဉ်းများနှင့် စံနှုန်းများကို လက်တွေ့လုပ်ဆောင်ပြီးသည့်နောက်တွင် သင်၏ တာဝန်သည် အချည်းနှီး ထမ်းဆောင်ထားခြင်း မဟုတ်သကဲ့သို့ ထိုတာဝန်၏ တစ်စိတ်တစ်ပိုင်းက ဘုရားသခင်၏ လက်ခံခြင်းခံရလိမ့်မည်။ သင်တို့ နားလည်ကြသလော။ (နားလည်ပါသည်။) သင်သည် ဆင်းရဲဒုက္ခခံပြီး အဖိုးအခပေးရန် သင်၏ တစ်ကိုယ်‌ရေ မိမိကိုယ်ကို ချုပ်တည်းခြင်း၊ လူသား ဇွဲလုံ့လ၊ လူသား ဉာဏ်နှင့် ဆုကျေးဇူးများ၊ ပြီးလျှင် လူသားနည်းလမ်းများနှင့် နည်းစနစ်များအပေါ်သာ မှီခိုပါက သင် လုပ်ဆောင်သမျှသည် ဘုရားနှုတ်ကပတ်တော်များနှင့် မည်သို့မျှ မပတ်သက်ပေ။ နောက်ဆုံးရလဒ် ဖြစ်မည့်အရာသည် သင့်အဖို့ ရှင်းလင်းသိသာနေသင့်သည်။ လူများစွာတို့သည် ၎င်းတို့၏ ငွေရေးကြေးရေး ဖြစ်တည်မှုများနှင့် ကုန်ကျစရိတ် အကျိုးအမြတ် ဖြစ်တည်မှုများကို စောင့်ကြည့်မှတ်တမ်းတင်နိုင်ကြသော်လည်း ဤဖြစ်တည်မှုကိုမူ စောင့်ကြည့်မှတ်တမ်းတင်မည့်သူ တစ်ဦးမျှ မရှိပေ။ အပြင်ပန်း အရေးကိစ္စများကို ကိုင်တွယ်ရာတွင် သင် အတော်လေး ဉာဏ်ရည်ဉာဏ်စွမ်းရှိပုံရသည်၊ သင့်ထံတွင် သင်၏ နည်းလမ်းများနှင့် နည်းစနစ်များရှိပြီး အတော်လေး လိမ္မာပါးနပ်သော်လည်း ဘုရားသခင်၌ သင်၏ ယုံကြည်ခြင်းနှင့် ကယ်တင်ခြင်း ကိစ္စရပ်နှင့် ဘုရားနှုတ်ကပတ်တော်များကို မည်သို့ သဘောထားရမည်ဆိုသည့် ကိစ္စရပ်များကို မည်သို့မျှ လုံးဝ အာရုံစိုက်ခြင်းမရှိဘဲ သင် လျစ်လျူရှုမိပြီး ဖြစ်သည်။ အာရုံစိုက်မှု ကင်းမဲ့ခြင်းအားဖြင့် ဘုရားသခင် တောင်းဆိုသည့် ပညတ်ချက်ကို သင် ရှောင်ရှားနိုင်မည်ဟု တွေးထင်ခဲ့သလော။ အားထုတ်မှု အနည်းငယ်ဖြင့် သင်သည် ကံကောင်းပြီး ဘုရားသခင်၏ တရားမျှတသည့် တရားစီရင်ခြင်းကို လွတ်မြောက်နိုင်မည်ဟု သင် တွေးထင်ခဲ့သလော။ မိမိကိုယ်ကို မလှည့်ဖြားနှင့်။ လူက ဖန်တီးသည့် ဥပဒေများအားလုံးသည် လူသား အသိပညာနှင့် ထိုးထွင်းအမြင်များ၏ ရလဒ်ဖြစ်သည်။ အားလုံးက လူသား လိမ္မာပါးနပ်မှုဖြစ်သည်။ ထိုအရာများသည် ဘုရားသခင်၏ ဖြောင့်မတ်သော စိတ်သဘောထားက ဖြစ်ပေါ်စေသည့် ဥပဒေများ မဟုတ်ပေ။ သင်၏ ကယ်တင်ခြင်းနှင့် ပတ်သက်လာသည့်အခါ ကံနှင့်ဆိုင်သော စိတ်နေစိတ်ထားကို မခံယူနှင့်။ သင်သည် မိမိကိုယ်ကိုသာ လှည့်ဖြားနိုင်သည်၊ ဘုရားသခင်ကို မလှည့်ဖြားနိုင်ပေ။

ကယ်တင်ခြင်း လိုက်စားမှုတွင် သင် လုပ်ဆောင်သင့်သည့် ပထမဆုံး ကြီးမြတ်သော အရာမှာ အဘယ်နည်း။ သမ္မာတရားကို သင် နားလည်ကာ ထိုသမ္မာတရား၏ လက်တွေ့ကျမှုထဲသို့ ဝင်ရောက်ရန်အလို့ငှာ ဘုရားနှုတ်ကပတ်တော်များကို စားသောက်လော့။ ဤသည်မှာ ပထမဆုံး ကြီးမြတ်သော အရာဖြစ်သည်။ သင်၏ တာဝန်ကို လုပ်ဆောင်ရာတွင် သင် မည်မျှ အလုပ်များသည်ဖြစ်စေ၊ မည်မျှ များပြားသည့်အလုပ်ကို သင် ပုံထားပါစေ၊ ဘုရားနှုတ်ကပတ်တော်များကို စားသောက်ဖို့၊ ထိုနှုတ်ကပတ်တော်များတွင် အရာခပ်သိမ်း၌ သမ္မာတရားကို လက်တွေ့လုပ်ဆောင်ခြင်းအတွက် စည်းမျဉ်းများနှင့် လမ်းကြောင်းများကို ရှာကာ သမ္မာတရား လက်တွေ့ကျမှုထဲသို့ ဝင်ရောက်ဖို့ သင် အချိန်ယူရဦးမည်ဖြစ်သည်။ ဤသည်မှာ ဘုရားသခင်၌ ယုံကြည်ခြင်း၏ တစ်ခုတည်းသော ရည်မှန်းချက် ဖြစ်သည်။ သမ္မာတရား လက်တွေ့ကျမှုထဲသို့ သင် ဝင်ရောက်ပြီး လက်တွေ့လုပ်ဆောင်ခြင်း စည်းမျဉ်းများကို သင် ရရှိပြီးသည်နှင့်တစ်ပြိုင်နက် သင် လုပ်ဆောင်သမျှတိုင်းသည် သင့်တာဝန်ကို စိတ်ကျေနပ်ဖွယ် ထမ်းဆောင်မှုဖြစ်လိမ့်မည်ဖြစ်ပြီး ထိုအရာသည် တန်ဖိုးရှိကာ အဓိပ္ပာယ်ရှိလာလိမ့်မည်။ သို့မဟုတ်လျှင် သင် လုပ်ဆောင်သမျှသည် အလုပ်လုပ်ပေးခြင်း ဖြစ်ပြီး သင်သည် သင်၏ တာဝန်ကို ထမ်းဆောင်နေခြင်း မရှိပေ။ ဤအလုပ်လုပ်ပေးခြင်းကလည်း သင့်ကို ကယ်တင်ရန် ကူညီပေးလိမ့်မည် မဟုတ်။ ဘုရားနှုတ်ကပတ်တော်များကို သင် မစားသောက်ပါက၊ ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်း မရှိပါက၊ သမ္မာတရား လက်တွေ့ကျမှုထဲသို့ ဝင်ရောက်ခြင်းအား လေးနက်သည့် တစ်စုံတစ်ရာအဖြစ် သဘောထားခြင်း မရှိသကဲ့သို့ သမ္မာတရား လက်တွေ့လုပ်ဆောင်ခြင်းကို အလေးမထားဘဲ မိမိဘာသာ အားထုတ်ရုံမျှဖြင့်လည်းကောင်း၊ အမှုအရာများကို လုပ်ဆောင်ခြင်းမျှဖြင့်လည်းကောင်း စိတ်ကျေနပ်ပါက သင်သည် လူနုံလူအတစ်ဦး ဖြစ်မည် မဟုတ်လော။ လူတိုင်းက မိမိတို့ တော်တတ်ပြီး မိမိတို့အလုပ်တွင် အားကိုးရသည်ဟု တွေးထင်ကြသည်။ “ယခုတွင် ဤနေရာ၌ ငါရှိသဖြင့် ဤအလုပ် ကောင်းစွာ ပြီးမည်မှာ သေချာသည်။ သတိထားကြည့်ရန် ဤနေရာတွင် ငါ ရှိနေသရွေ့ မည်သည့်အရာကမျှ အသင်းတော်၏ အလုပ်ကို အဖျက်အမှောင့်လုပ်လိမ့်မည် မဟုတ်ပါ။ ငါ မပျင်းရိသရွေ့၊ ဘုရားအိမ်တော်တွင် ငါ၏တာဝန်ကို ဆက်ထမ်းဆောင်နေသရွေ့ ငါ ကယ်တင်ခံရလိမ့်မည်”ဟူ၍ ဖြစ်သည်။ မိမိကိုယ်ကို အရူးမလုပ်နှင့်။ တစ်စုံတစ်ဦးသည် မိမိတာဝန်ကို စဉ်ဆက်မပြတ် ထမ်းဆောင်သရွေ့ ကယ်တင်ခံရလိမ့်မည်ဟု ဘုရားသခင် လုံးဝ မပြောခဲ့ပေ။ ဤသည်မှာ လူ၏ ကိုယ်ပိုင် စိတ်ကူးနှင့် ဖြစ်လိုသည့် အတွေးမှ လာပေသည်။ ဤအရာကို ပြောဆိုသောသူတို့သည် မိမိတို့ကိုယ်ကို လုံးဝ မသိကြသကဲ့သို့ လူက စာတန်၏ ဖောက်ပြန်ပျက်စီးစေခြင်းခံရသည့် နက်ရှိုင်းမှု၏ အနှစ်သာရနှင့် အမှန်တရားကို ၎င်းတို့ နားမလည်ကြချေ။ ဤသည်မှာ ထိုသို့သော မိုက်မဲသည့် စကားများကို ၎င်းတို့ ပြောနိုင်ရသည့် အကြောင်းရင်း ဖြစ်သည်။ ခေတ်ကာလများအားလုံး တစ်လျှောက်တွင် ဘုရားသခင်၏ နောက်လိုက်များအားလုံးသည် မိမိတို့တာဝန်များကို လုပ်ဆောင်နေခဲ့ကြသည် မဟုတ်လော။ ၎င်းတို့ ကယ်တင်ခံခဲ့ရကြသလော။ မခံခဲ့ရပေ။ ၎င်းတို့သည် ကောင်းကင် နိုင်ငံတော်ထဲသို့ ဝင်ရောက်ရန် အရည်အချင်း ပြည့်မီကြသလော။ မပြည့်မီကြပေ။ ဘုရားသခင်၏ နောက်ဆုံးသော ကာလ တရားစီရင်ခြင်း အမှုတော်သည် လူ၏ ဖောက်ပြန်ပျက်စီးခြင်း အမှန်တရားကို ရှင်းလင်းစွာ ဖော်ထုတ်ပြီး ဖြစ်သည်။ ဤအရာက လူတိုင်းကို နားလည်ခွင့်ပေးသည်၊ လမ်းကြောင်းပြောင်းခွင့်ပေးပြီး သမ္မာတရားကို ရရှိခွင့်ပေးကာ တကယ့် ပြောင်းလဲမှုများကို ကြုံလျက် ထိုသမ္မာတရား၏ လက်တွေ့ကျမှုထဲသို့ ဝင်ရောက်ခွင့်ပေးလေသည်။ ဤသည်မှာ လူ့ထံမှ ဘုရားသခင် တောင်းဆိုသည့်အရာ ဖြစ်သည်။ သင်သည် မိမိတာဝန်ကို စဉ်ဆက်မပြတ် ထမ်းဆောင်ခြင်းအပေါ်သာ အာရုံစိုက်လျှင် စစ်မှန်သည့် ပြောင်းလဲမှုကို ရရှိနိုင်သလော။ သမ္မာတရားကို ရရှိနိုင်သလော။ ဘုရားသခင်ကို ကျိုးနွံနာခံခြင်းအား ရရှိနိုင်သလော။ အခွင့်အလမ်းမရှိပေ။ အလွန်အရေးပါသော အရာမှာ အကြင်သူသည် ဘုရားသခင်၏ ရည်ရွယ်ချက်များနှင့် ကိုက်ညီရန်အလို့ငှာ သမ္မာတရားကို လိုက်စားရမည်၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို ကျိုးနွံနာခံပြီး သမ္မာတရားကို ရရှိရမည်ဖြစ်သည်။ ဤစကားများကို ပြောဆိုရာတွင် ဘုရားသခင်သည် မိမိကိုယ်ပိုင် နှလုံးသွေးဖြင့် အဖိုးအခပေးပြီး သူ၏ အသက်ကို လူအတွက် ပေးကမ်းလေသည်။ ဘုရားနှုတ်ကပတ်တော်များကို မည်သည့်အခါတွင်မျှ လေးနက်စွာ သဘောမထားဘဲလျက် ထိုအရာများကို သင် ချစ်ခင်မြတ်နိုးခြင်းမရှိဘဲ သင်၏ စိတ်နှလုံးတွင် အမြဲ လျစ်လျူရှုကာ အထင်သေးပါက သင် ကယ်တင်ခံရနိုင်သလော။ အဆုံးသတ် ရလဒ်က ကောင်းဖွယ်ရှိနိုင်သလော။ ထိုအရာနှင့်ပတ်သက်၍ သင် စဉ်းစားရန်ပင် မလိုအပ်ပေ။ ဘုရားသခင်ကို သင် ယုံကြည်သည့်အခါ ပထမဆုံး ကြီးမြတ်သည့်အရာမှာ အဘယ်နည်း။ သမ္မာတရားကို နားလည်ရန် ဘုရားနှုတ်ကပတ်တော်များကို စားသောက်ခြင်းဖြစ်ပြီး ဤအရာအားဖြင့် နှောင့်နှေးခြင်း မရှိဘဲ သမ္မာတရား လက်တွေ့ကျမှုထဲသို့ ဝင်ရောက်ရန် ဖြစ်သည်။ သင့်အနီးဝန်းကျင်တွင် ဖြစ်ပျက်နေသည့်အရာ သင် မြင်ကာ ခံစားနိုင်သည့်အရာဖြင့် အစပြုလော့။ မိမိကိုယ်ကို ပြန်လည်သုံးသပ်ရန်၊ သမ္မာတရားကို ရှာဖွေပြီး ပြဿနာအားလုံးကို ဖြေရှင်းကာ စစ်မှန်သည့် ပြောင်းလဲမှုများ ရရှိရန် ဘုရားနှုတ်ကပတ်တော်များကို အသုံးပြုလော့။ သင်သည် ဘုရားနှုတ်ကပတ်တော်များကို စားသောက်ခြင်း မရှိသကဲ့သို့ ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်ခြင်းမရှိပါက သင်၏ ကယ်တင်ခံရမည့် အခွင့်အရေးသည် သုညဖြစ်၏။ သင်သည် ကယ်တင်ခြင်းနှင့်ဆိုင်သည့် အခွင့်အလမ်းတစ်ခုတလေကို လုံးဝ အဆုံးခံရပြီးဖြစ်သည်။ ဘုရားသခင်၏ အမှုတော် အဆုံးသတ်သည့်အခါ သင်က “ယခင် ဧဝံဂေလိ ဖြန့်ဝေသည့် အလုပ် အတောအတွင်းတွင် ကျွန်ုပ်၏ ကဏ္ဍကို ကျွန်ုပ် လုပ်ဆောင်ခဲ့သည်။ ဧဝံဂေလိ ဖြန့်ဝေသည့် အလုပ်အတောအတွင်းတွင် ထိုထိုသော အရေးကြီးသည့် အဆင့်တွင် ကျွန်ုပ် အဖိုးအခပေးပြီး ကျွန်ုပ်၏ အချိန်နှင့် အားထုတ်မှုတို့ကို ဆက်ကပ်မြှုပ်နှံခဲ့သည်”ဟု ပြောလိမ့်မည်။ သို့တိုင် ထိုနေ့ရက်ထိ သင်သည် သမ္မာတရားကို မရရှိဘဲ ရှိနေဆဲဖြစ်သည်။ ဘုရားသခင်၏ နှုတ်ကပတ်တော်များကို ပုံမှန် သင် စားသောက်နိုင်ခြင်း မရှိသကဲ့သို့ သင်၏ တာဝန်ကို ပုံမှန် မထမ်းဆောင်နိုင်ပေ။ အခြေခံအားဖြင့် သင်သည် ဘုရားသခင်ကို ကျိုးနွံနာခံသည့်လူတစ်ဦး မဟုတ်ပေ။ ထိုအခါတွင်မှ သင်သည် မိမိ၏ ကယ်တင်ခြင်း အခွင့်အလမ်း လက်လွှတ်လိုက်ရပြီး ဖြစ်သည်ကို သိလိမ့်မည်။ ထိုအရာမှာ အလွန်နောက်ကျနှင့်ပြီ မဟုတ်လော။ သင်သည် မည်သည့် အခွင့်အလမ်းမျှမရှိ၊ ကပ်ဘေးထဲသို့ ကျဆင်းနှင့်ပြီး ဖြစ်သောကြောင့် သင်၏ သေခြင်းက ဖြစ်အံ့ဆဲဆဲ ဖြစ်သည်။ ထို့ကြောင့် ကယ်တင်ခြင်း၌ရှိသော ဤအခွင့်အလမ်းသည် အလွန် ရှားပါးသကဲ့သို့ နေ့တိုင်းနှင့် မိနစ်တိုင်းကို သင် မြတ်နိုးတန်ဖိုးထားရမည်။ သင့်အနီးဝန်းကျင်ရှိ သေးငယ်သည့်အရာများနှင့် ဦးစွာ အစပြုပြီးနောက် သာ၍များသော အရာများနှင့် သာ၍ ကြီးမားသော အရာများကို တဖြည်းဖြည်း လုပ်ဆောင်လော့။ ဘုရားနှုတ်ကပတ်တော်များနှင့် သမ္မာတရားကို ရှာဖွေပြီး ဘုရားနှုတ်ကပတ်တော်များနှင့် သမ္မာတရား လက်တွေ့ကျမှုထဲသို့ ဝင်ရောက်လော့။ သင်၏ စိတ်နှလုံးဖြင့် ဘုရားသခင်ထံ သင် မကြာခဏ ဆုတောင်းပြီး သူ့ထံ ချဉ်းကပ်သင့်သည်။ သင်၏ စိတ်နှလုံးကို ဇာတိပကတိ၏ လိုအင်များ၊ လောကီ၏ ရေပန်းစားမှုများနှင့် အခြား ထိုသို့သော စာတန်ဆန်သော အရာများ၏ သိမ်းပိုက်နေရာယူခြင်းကို အခွင့်မပေးနှင့်။ ထိုအစား ဘုရားနှုတ်ကပတ်တော်များနှင့် သမ္မာတရားအား သင်၏ စိတ်နှလုံးတွင် တန်ခိုးအာဏာ စွဲကိုင်ခွင့်ပေးလော့။ ပြီးလျှင် သင်၏ စိတ်နှလုံးသည် ဘုရားနှုတ်ကပတ်တော်များကို စတင် တန်ဖိုးထားလိမ့်မည်။ ဘုရားနှုတ်ကပတ်တော်များနှင့် သမ္မာတရားက သင့်စိတ်နှလုံးတွင် နေရာတစ်ခု ထိန်းသိမ်းပြီး သင်၏ ဘဝကို ဦးဆောင်လမ်းပြသရွေ့ သင်၏ ဘဝသည် ရည်မှန်းချက်ပန်းတိုင်တစ်ခုနှင့် လမ်းပြမည့် အလင်းတစ်ခု ရှိလိမ့်မည်ဖြစ်ပြီး သင်၏ စိတ်နှလုံးက ပျော်ရွှင်မှုကို သိရှိလိမ့်မည်။ သင်သည် ဘုရားနှုတ်ကပတ်တော်များထဲမှ စကားသုံးခွန်း၊ ထို့နောက် စကားငါးခွန်း နားလည်ကာ ထို့နောက်တွင် စကားဆယ်ခွန်း၊ ထို့နောက် စကားအခွန်းတစ်ရာကို သိနားလည်ပါက ဤစကားများက စုပုံလာလိမ့်မည်ဖြစ်ကာ တဖြည်းဖြည်းနှင့် ဘုရားနှုတ်ကပတ်တော်များသည် သင်၏ စိတ်နှလုံးကို ပိုပိုပြီး နေရာယူလာလိမ့်မည်၊ သင်၏ စဉ်းစားတွေးခေါ်မှုများကို ဦးဆောင်လမ်းပြလိမ့်မည်၊ သင်၏ လုပ်ရပ်များကို ဦးဆောင်လမ်းပြလိမ့်မည်ဖြစ်ပြီး သင့်ဘဝကို ဦးဆောင်လမ်းပြလိမ့်မည်။ သင်သည် သာ၍သာ၍ ဘုရားနှုတ်ကပတ်တော်များ၏ လက်တွေ့ကျမှုထဲသို့ ဝင်ရောက်လိမ့်မည်ဖြစ်ပြီး ပိုပိုများသည့် သမ္မာတရား စည်းမျဉ်းများကို သင် သဘောပေါက်လာလိမ့်မည်။ သင်၏ လုပ်ရပ်များသည် သင်၏ ကိုယ်ပိုင် အလိုဆန္ဒများနှင့် တစ်ဦးချင်း လိုအင်များအပေါ် အခြေခံတော့မည် မဟုတ်ပေ။ သင်၏ တာဝန်ကို သင် ထမ်းဆောင်ရာတွင် ရောနှောသည့် မသန့်စင်မှုများ နည်းသည်ထက် နည်းသွားလိမ့်မည်ဖြစ်ပြီး ဘုရားသခင်ကို တိုး၍ စစ်မှန်သော နှလုံးသားဖြင့် သင် ဆက်ဆံလိမ့်မည်။ တဖြည်းဖြည်းချင်းဖြင့် သင် နားလည်သည့် အယူဝါဒများသည် သမ္မာတရား လက်တွေ့ကျမှုများအဖြစ်သို့ ပြောင်းလဲသွားလိမ့်မည်။ ဤသို့ဖြင့် သင်၏ အသက်စိတ်သဘောထားတွင် စစ်မှန်သည့် ပြောင်းလဲမှုတစ်ခု ရှိလိမ့်မည်။ သင်၏ ကယ်တင်ခြင်း မျှော်လင့်ချက်သည် နည်းပါးတော့မည်မဟုတ်၊ မမြင်သာအောင် ဖြစ်တော့မည်မဟုတ်ဘဲ တိုး၍ မြင်နိုင်စရာဖြစ်ပြီး ကြီးမားလာလိမ့်မည်။ ဤအလင်းကို သင် မြင်နိုင်သည့်အခါ ဤသည်မှာ အမှန်တကယ်ပင် ဘုရားနှုတ်ကပတ်တော်၌ စိတ်ပါဝင်စားမှုတစ်ခုကို သင် စတင်ရရှိပြီး ကယ်တင်ခြင်း ကိစ္စရပ်တွင် ကြီးမားသည့် မျှော်လင့်ချက်တစ်ခု ရင်းနှီးမြှုပ်နှံသည့် အချိန်ကာလ ဖြစ်သည်။ ထိုသို့သော အချိန်တွင် ဘုရားသခင်သည် သင့်ကို သူ၏ နှုတ်ကပတ်တော်များအား ပိုပိုပြီး နားလည်ခွင့်ပေးလိမ့်မည်။ သူ၏ နှုတ်ကပတ်တော်များထဲသို့ ဝင်ရောက်ခွင့်ပေးလိမ့်မည်၊ စုံစမ်းနှောင့်ယှက်ခြင်းထဲသို့ မကျရောက်စေရန် သင့်ကို ကွယ်ကာပေးလိမ့်မည်၊ စာတန်၏ ကျော့ကွင်းများနှင့် အမှောင်စွမ်းအားထဲသို့ ကျဆင်းခြင်းမှ သင့်ကို ကွယ်ကာလိမ့်မည်ဖြစ်ပြီး အနှောင်အဖွဲ့များ၊ သဘောထားကွဲလွဲမှုများ၊ မနာလိုမှုများနှင့် အငြင်းပွားမှုများမှ၊ အခြားသော အရာများအလယ်မှ သင့်ကို ကွယ်ကာပေးလိမ့်မည်။ ဤသို့ဖြင့် ဘုရားသခင်သည် သင့်ကို အလင်းတွင် အသက်ရှင်စေလိမ့်မည်ဖြစ်ပြီး သူ့နှုတ်ကပတ်တော်များ၏ လမ်းပြမှုအောက်တွင် အသက်ရှင်စေလိမ့်မည်။ ဤသည်မှာ ပျော်ရွှင်ခြင်း၊ ဝမ်းမြောက်ခြင်းနှင့် ငြိမ်သက်ခြင်း ဖြစ်သည်။ ဤအရာအားလုံးကို ပြီးမြောက်ခြင်းသည် ဘုရားနှုတ်ကပတ်တော်များကို တန်ဖိုးထားခြင်းနှင့် သမ္မာတရားကို သိနားလည်ရန် ဘုရားနှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်းတို့ဖြင့် အစပြု၏။ အမှန်တွင် ထိုအရာမှာ မခက်ခဲပေ။ သင်သည် တရားဒေသနာများကို မကြာခဏ နားထောင်ပြီး ဘုရားနှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံနိုင်ပါက သမ္မာတရားကို သင် တဖြည်းဖြည်း နားလည်လာလိမ့်မည်။ ဤသို့ဖြင့် တဖြည်းဖြည်း တစ်ကြိမ်တွင် အနည်းငယ် ကူးပြောင်းရင်းနှင့် နည်းနည်းချင်း ရှေ့ဆက်ရင်း သင် အခက်တွေ့လိမ့်မည်မဟုတ်။ အဓိကအရာမှာ သမ္မာတရားကို ချစ်ခြင်း ရှိမရှိဖြစ်သည်။ သင်သည် သမ္မာတရားကို ချစ်ပါက ဘုရားသခင်၌ ယုံကြည်ခြင်းဖြင့် သင်သည် မှန်ကန်သော ကိစ္စရပ်များကို အာရုံစိုက်လုပ်ဆောင်နိုင်လိမ့်မည်၊ သမ္မာတရားအတွက် ကြိုးပမ်းနိုင်လိမ့်မည်ဖြစ်ပြီး၊ ဘုရားနှုတ်ကပတ်တော်များကို ဖတ်ရှုခြင်းနှင့် တွေးဆခြင်းတို့အပေါ် အာရုံစိုက်နိုင်လိမ့်မည်။ ဘုရားနှုတ်ကပတ်တော်များကို တွေးဆရန် သင်ယူပြီး၊ ဘုရားနှုတ်ကပတ်တော်များကို ဆုတောင်းရင်းဖြင့် ဖတ်ရှုရန် သင်ယူလော့။ ထို့နောက်တွင် ဘုရားနှုတ်ကပတ်တော်များ၏ အဓိပ္ပာယ်ကို သင် နားလည်နိုင်လိမ့်မည်။ ဘုရားနှုတ်ကပတ်တော်များ၌ လက်တွေ့လုပ်ဆောင်ခြင်း လမ်းကြောင်းများ သင် ရှာတွေ့နိုင်လိမ့်မည်။ ဘုရားသခင်၏ ရည်ရွယ်ချက်များကို သင် နားလည်နိုင်လိမ့်မည်ဖြစ်ပြီး သမ္မာတရားကို စတင် နားလည်လိမ့်မည်။ ထို့နောက်တွင် သင်၏ သမ္မာတရားအပေါ် သိနားလည်ခြင်းကို အခြေခံ၍ သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို သုံးသပ်ပြီး သတိပြုလော့၊ သင်၏ ဖောက်ပြန်ပျက်စီးသော စိတ်သဘောထား၏ အနှစ်သာရကို စိတ်ဖြာလေ့လာ ဆွေးနွေးပြီးနောက် ထိုအရာကို ဖြေရှင်းရန် သမ္မာတရားကို အသုံးပြုလော့။ ဤသို့ သင် လက်တွေ့လုပ်ဆောင်ပြီး ဝင်ရောက်ပါက သင်သည် မိမိကိုယ်ကို အမှန်တကယ် သိရှိနိုင်လိမ့်မည်ဖြစ်ပြီး သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားရန် လွယ်ကူလိမ့်မည်။ သိမြင်မှုကို နည်းနည်းချင်း ရရှိခြင်း၊ အတွေ့အကြုံကို နည်းနည်းချင်း ရရှိခြင်း၊ ဘုရားသခင်၏ ရည်ရွယ်ချက်များကို တဖြည်းဖြည်း သိနားလည်ခြင်းနှင့် မိမိတို့၏ ဖောက်ပြန်ပျက်စီးခြင်းကို နည်းနည်းချင်း ဖယ်ရှားခြင်းမှတစ်ဆင့် လူတို့သည် သိပင်မသိလိုက်ဘဲ စတင်ပြောင်းလဲကြလိမ့်မည်။ ဤသည်မှာ အသက်တာ အတွေ့အကြုံနှင့်ဆိုင်သည့် ဖြစ်စဉ်ဖြစ်သည်။ သမ္မာတရားကို သိနားလည်ခြင်းသည် အရေးအပါဆုံးသော အရာဖြစ်သည်။ တစ်စုံတစ်ဦးသည် သမ္မာတရားကို သိနားလည်သည်နှင့်တစ်ပြိုင်နက် ဘုရားသခင်က လူကို လိုက်လျှောက်ရန် တောင်းဆိုသည့် စံနှုန်းများကို ၎င်းတို့ သိလိမ့်မည်။ ဤအရာကို အဘယ်ကြောင့် ဘုရားသခင် ပြောဆိုသည်ဆိုသည်နှင့် သူ ရရှိရန် ကြိုးစားသည့် အကျိုးတရားကိုလည်း သိကြလိမ့်မည်။ လူ့အပေါ် ဘုရားသခင် တောင်းဆိုသည့် စံနှုန်းများသည် အမှန်တွင် လူသားများက စွမ်းဆောင်ရရှိနိုင်သည့်အရာများသာ ဖြစ်သည်ကိုလည်း သိကြလိမ့်မည်။ ထိုအရာများသည် လူသား အသိစိတ်နှင့် ဆင်ခြင်တုံတရားတို့ စွမ်းဆောင်ရရှိနိုင်သည့် အရာများအားလုံး ဖြစ်သည်။ ဤဖြစ်စဉ်များအားလုံးသည် အသက်ဝင်ရောက်မှုနှင့်ဆိုင်သည့် ကိစ္စတစ်ခုသာ ဖြစ်သည်။ အသက်ဝင်ရောက်မှုသည် သင်၏ တာဝန်များကို လုံ့လရှိစွာ သင် ထမ်းဆောင်ရန် လိုအပ်သည်၊ သမ္မာတရားကို ရှာဖွေပြီး သမ္မာတရားကို လုံ့လရှိစွာ လက်တွေ့လုပ်ဆောင်ကာ မိမိတာဝန်များကို ကောင်းစွာ ထမ်းဆောင်ဖို့ ဘုရားသခင်ထံ ဆုတောင်းကာ ဘုရားသခင်အပေါ် မှီခိုရန် လိုအပ်သည်။ ထိုသို့သော အတွေ့အကြုံနှင့် လက်တွေ့လုပ်ဆောင်မှုမှတစ်ဆင့် သင်သည် ပိုကောင်းသည်ထက် ကောင်းမွန်သော ရလဒ်များ ရှိလိမ့်မည်။ သမ္မာတရားကို မချစ်သောလူတို့သည် ထိုသို့သော အရာများကို စိတ်ဝင်စားမှု ပြလိမ့်မည် မဟုတ်။ ၎င်းတို့သည် အသက်ဝင်ရောက်မှုနှင့်စပ်လျဉ်းသော ဝန်ထုပ်တစ်ခု မခံစားကြသကဲ့သို့ ထိုသို့လုပ်ဆောင်ခြင်းကိုလည်း စိတ်မဝင်စားကြချေ။ ထို့ကြောင့် ဘုရားသခင်ကို နှစ်များစွာ ၎င်းတို့ ယုံကြည်ကြပြီးဖြစ်သော်လည်း မိမိတို့၏ အတွေ့အကြုံဆိုင်ရာ သက်သေခံချက်နှင့်ပတ်သက်၍ ၎င်းတို့ မပြောဆိုနိုင်ကြချေ။ သမ္မာတရားကို ချစ်သောလူတို့မှာ ဤသို့ မဟုတ်။ ၎င်းတို့ တွေ့ကြုံပြီးဖြစ်သည့် အရာတိုင်းနှင့်ဆိုင်သော သက်သေခံချက်များနှင့် မိမိတို့၏ အတွေ့အကြုံ ကာလအသီးသီးကို ၎င်းတို့ ထုတ်ရေးကြသည်။ ရက်များနှင့် လများအတွင်းတွင် ဤအကျိုးတရားများ စုဆောင်းမိလျက် ၎င်းတို့၏ အတွေ့အကြုံများအားလုံးမှ အမှန်တကယ် အကျိုးရရှိကြသည်။ ဆယ်နှစ် သို့မဟုတ် အနှစ်နှစ်ဆယ်နောက်တွင် ကြီးမားသည့် အပြောင်းအလဲများ ၎င်းတို့ ကြုံရပြီးဖြစ်လိမ့်မည်။ ထိုအချိန်တွင် မိမိတို့၏ အတွေ့အကြုံဆိုင်ရာ သက်သေခံချက်များကို အားထုတ်စရာမလိုဘဲ ၎င်းတို့ ရေးနိုင်ကြပြီး ၎င်းတို့အတွက် သမ္မာတရားအပေါ် မိတ်သဟာယတွင် ပါဝင်ခြင်းက ခက်ခဲသည့်အရာ မဟုတ်ပေ။ မိမိတို့တာဝန်ကို ထမ်းဆောင်ရာတွင် အရာရာကို သင့်တင့်လျောက်ပတ်စွာ ထမ်းဆောင်ကြသည်။

သင်တို့သည် သမ္မာတရားကို ချစ်သောလူများ ဖြစ်ကြသလော။ ဘုရားသခင်အတွက် ကြီးစွာသော လိုအင်ဆန္ဒရှိသည့် စိတ်နှလုံးများ သင်တို့ ရှိကြသလော။ ရိုးသားစစ်မှန်သည့် စိတ်နှလုံးများ သင်တို့ ရှိကြသလော။ ဖြေရန်ခက်သည် မဟုတ်လော။ အမှန်တွင် သင်တို့၏ စိတ်နှလုံးများ၌ ဤအချက်နှင့်ပတ်သက်၍ သင်တို့အားလုံး ရှင်းကြသည်။ သင်သည် သင်၏တာဝန်ကို ဝတ်ကျေတမ်းကျေ ဖြစ်သော ပုံစံဖြင့် လုပ်ဆောင်လိုသည့်အခါ၊ သင်သည် စိတ်မချရ သို့မဟုတ် အချောင်ခိုချင်သည့်အခါ၊ သင်သည် ထင်ရာစိုင်းပြီး မဆင်မခြင်ဖြစ်လိုသည့်အခါ ဤအရာကို သင် သတိပြုမိနိုင်သလော။ ဇာတိပကတိကို သင် ပုန်ကန်နိုင်သလော။ မည်သည့် ရွေးချယ်မှုကို သင်လုပ်ဆောင်သနည်း။ သမ္မာတရားကို လက်တွေ့လုပ်ဆောင်ရန် သင် ရွေးချယ်သလော သို့မဟုတ် ဇာတိပကတိ၏ လိုအင်များကို ရွေးချယ်သလော။ အပြုသဘောကို သင် ရွေးချယ်သလော သို့မဟုတ် အပျက်သဘောကို သင် ရွေးချယ်သလော။ သမ္မာတရားကို ရရှိရန်အလို့ငှာ ဆင်းရဲဒုက္ခခံပြီး အဖိုးအခပေးရန် သင် ရွေးချယ်သလော သို့မဟုတ် ဇာတိပကတိ၏ ကိုယ်စိတ်ချမ်းသာမှုနောက်လိုက်ရန် သင် ရွေးချယ်သလော။ ဤသည်တို့မှာ ဘုရားသခင်ကို သင် အမှန်တကယ် ချစ်ပြီး ကျိုးနွံနာခံသည့် စိတ်နှလုံးတစ်ခု ရှိမရှိဆိုသည်နှင့် သင့်ကိုယ်သင် ဘုရားသခင်အတွက် ရိုးသားစစ်မှန်စွာ အသုံးခံခြင်း ရှိမရှိဆိုသည်တို့ကို အကဲဖြတ်ရန် အသုံးပြုမည့် မေးခွန်းများ ဖြစ်သည်။ သင်သည် ဘုရားသခင်အတွက် ရိုးသားစစ်မှန်သည့် စိတ်နှလုံးတစ်ခု မရှိပါက၊ အမှုအရာများကို ထင်ရာစိုင်းပြီး မဆင်မခြင် လုပ်ဆောင်လိုပါက သင် စိတ်ကျေနပ်သရွေ့ ပျော်ရွှင်ပြီး စိတ်မကျေနပ်သည့်အခါ ဒေါသထွက်၍ ဝုန်းဒိုင်းကြဲသည့်အပြင် အမှုအရာများ မိမိသဘောအတိုင်း မဖြစ်သည့်အခါ သင်၏တာဝန်ကို စွန့်လွှတ်လိုပါက ဤသည်မှာ မှန်ကန်သည့် စိတ်အခြေအနေ ဖြစ်သလော။ ဤသည်မှာ ဘုရားသခင်ကို ကျိုးနွံနာခံသည့် စိတ်နှလုံးရှိခြင်း ဆိုလိုသည့်အရာ ဖြစ်သလော။ ဤသည်မှာ မိမိတာဝန်ကို သစ္စာစောင့်သိစွာ ထမ်းဆောင်ခြင်းလော။ သင်သည် အဘယ်ကြောင့် သမ္မာတရားကို လက်တွေ့မလုပ်ဆောင်သနည်း။ ဘုရားနှုတ်ကပတ်တော်များကို သင် နားမလည်သောကြောင့် ဖြစ်သလော။ သို့မဟုတ် သမ္မာတရားကို မချစ်သောကြောင့် ဖြစ်သလော။ လူအချို့က “ဘုရားနှုတ်ကပတ်တော်များက ရိုးရှင်းသော်လည်း လက်တွေ့လုပ်ဆောင်ရန် ခက်ခဲသည်။ ဘုရားအိမ်တော်သည် လူတို့အား သမ္မာတရားကို လက်တွေ့လုပ်ဆောင်ရန် အမြဲ တောင်းဆိုသော်လည်း ဤသည်မှာ လူတို့အတွက် ခက်ခဲပြီး ပြဿနာများစွာ ပေးသည်။ ကျွန်ုပ်၏ စိတ်နှလုံးက သက်သောင့်သက်သာ မဖြစ်လျှင် သမ္မာတရားကို ကျွန်ုပ် လက်တွေ့မလုပ်ဆောင်ပါ။ အသင်းတော်က ကျွန်ုပ်ကို မရှင်းလင်းပစ်သရွေ့၊ သို့မဟုတ် ဖယ်ရှားရှင်းလင်းခြင်း မရှိသရွေ့ လွတ်လပ်ပြီး စိတ်အေးလက်အေးဖြစ်ကာ ကိုယ်လုပ်ချင်သည့်အရာ မှန်သမျှ လုပ်ဆောင်ဖို့ ကျွန်ုပ် ရွေးချယ်မည်”ဟု ဆိုကြသည်။ ဤသည်မှာ ဘုရားသခင်ကို အမှန်တကယ် ယုံကြည်သည့် တစ်စုံတစ်ဦး ဖြစ်သလော။ မယုံကြည်သူတစ်ဦးဖြစ်သည် မဟုတ်လော။ ဤသည်မှာ မယုံကြည်သူများက မိမိတို့တာဝန်များကို ထမ်းဆောင်သည့်အခါ ခံယူသည့် သဘောထား ဖြစ်သည်။ သမ္မာတရားကို ၎င်းတို့ လက်မခံကြသောကြောင့်၊ လွတ်လပ်မှုနှင့် သောက်စားပျော်ပါးခြင်းကို ၎င်းတို့ နှစ်သက်ကြပြီး ဝတ်ကျေတမ်းကျေဖြစ်ခြင်းကို နှစ်သက်ကြသောကြောင့် ဖြစ်သည်။ ၎င်းတို့ မည်သို့ ပြုပြင်ခံရသည်ဖြစ်စေ အသုံးမဝင်ပေ။ ၎င်းတို့၏ နားများက သမ္မာတရားအပေါ် မိတ်သဟာယပြုခြင်းမှ မည်သည့်အရာကိုမျှ မကြားကြ။ ၎င်းတို့ကို ဖယ်ထုတ်ပြီး ဖယ်ရှားရှင်းလင်းရန်မှလွဲ၍ လုပ်ဆောင်ရန် ဘာမျှမရှိပေ။ သမ္မာတရားကို ၎င်းတို့ လက်မခံဘဲ ထိုအစား သမ္မာတရားကို အလွန်အမင်း မနှစ်မြို့သည့် လူများ၊ ၎င်းတို့သည် ဘာသာတရားမရှိသူများ ဖြစ်သောကြောင့် ဘုရားသခင်က ၎င်းတို့ကို ကယ်တင်လိမ့်မည် မဟုတ်။ သမ္မာတရားကို ချစ်သောလူတို့အတွက်မူ ၎င်းတို့၏ ဖောက်ပြန်ပျက်စီးသော စိတ်သဘောထား ထုတ်ဖော်ပြသည့်အခါတွင်ပင် ပြုပြင်ခြင်းခံရရန် လက်ခံနိုင်ကြသည်။ သမ္မာတရားကို ရှာဖွေနိုင်ကြသည်၊ မိမိတို့ကိုယ်ကို သုံးသပ်ပြီး မိမိတို့ကိုယ်ကို သိရှိလာနိုင်ကြကာ နောင်တရဖို့ သိနိုင်ကြသည်။ ဤသည်တို့မှာ ဘုရားသခင် ကယ်တင်လိုသည့် လူများ ဖြစ်သည်။ တစ်စုံတစ်ဦးသည် သမ္မာတရားကို မချစ်သည့်အခါ သမ္မာတရားကို လက်ခံရန် ၎င်းအတွက် ခက်ခဲသည်။ ဤသမ္မာတရား လက်ခံနိုင်စွမ်းမရှိခြင်း၏ အကြီးမားဆုံးသော အန္တရာယ်မှာ အဘယ်နည်း။ ဘုရားသခင်အပေါ် သစ္စာဖောက်ခြင်း ဖြစ်သည်။ သမ္မာတရားကို လက်မခံသောသူတို့သည် ဘုရားသခင်ကို သစ္စာဖောက်ဖို့ အလားအလာ အရှိဆုံးဖြစ်ပြီး အချိန်မရွေး နေရာမရွေး ဘုရားသခင်ကို သစ္စာဖောက်နိုင်သည်။ အသေးအဖွဲအရာတစ်ခုက မိမိတို့ သဘောအတိုင်း မဖြစ်သည့်အခါ ဘုရားသခင်ကို ၎င်းတို့ သစ္စာဖောက်နိုင်သည်။ တစ်ကြိမ်တစ်ခါ ပြုပြင်ခြင်းကို ၎င်းတို့ လက်မခံနိုင်သောကြောင့် ဘုရားသခင်ကို သစ္စာဖောက်နိုင်ကြသည်။ ကပ်ဘေးတစ်ခုနှင့် ထိပ်တိုက်တွေ့သည့်အခါ ဘုရားသခင်ကို ၎င်းတို့ စောဒကတက်ပြီး သစ္စာဖောက်ရန် သာ၍ပင် အလားအလာရှိ၏။ မည်သို့ပင်ဖြစ်စေ သမ္မာတရားကို မချစ်သူများ သို့မဟုတ် လက်မခံသူများသည် အန္တရာယ်အရှိဆုံး ဖြစ်သည်။ တစ်စုံတစ်ဦး ကယ်တင်ခံရနိုင်ခြင်း ရှိမရှိဆိုသည်မှာ သမ္မာတရားနှင့် အပြုသဘောဆောင်သော အရာများကို ၎င်းတို့ နှစ်သက်သည့် အတိုင်းအတာအပြင် သမ္မာတရားကို ၎င်းတို့ လက်ခံနိုင်ကာ လက်တွေ့လုပ်ဆောင်နိုင်ခြင်း ရှိမရှိဆိုသည့်အပေါ် မူတည်သည်။ သင်၏ စစ်မှန်သည့် ဝိညာဉ်ရင့်ကျက်မှုကို အကဲဖြတ်ရန်၊ သင့်ကိုယ်သင် ပိုင်းခြားသိမြင်ရန်နှင့် သင်၏ ကိုယ်ပိုင် ဖောက်ပြန်ပျက်စီးခြင်း အမှန်တရားကို သိရှိပြီး သင်၏ သဘာဝက မည်သည့်အရာ အမှန်တကယ်ဖြစ်သည်ကို သိနားလည်ရန် သမ္မာတရား၏ တောင်းဆိုချက်များကို အသုံးပြုလော့။ တစ်နည်းအားဖြင့် ထိုသို့သော ချင့်ချိန်နိုင်စွမ်းက သင့်ကိုယ်သင် သိရှိရန်နှင့် စစ်မှန်သည့် နောင်တရကို ရရှိနိုင်ရန် ကူညီလိမ့်မည်။ နောက်တစ်နည်းအားဖြင့် ထိုအရာက သင့်ကို ဘုရားသခင်အား သိခွင့်ပေးလိမ့်မည်ဖြစ်ပြီး သူ၏ ရည်ရွယ်ချက်များကို နားလည်ခွင့်ပေးလိမ့်မည်။ သမ္မာတရားကို လက်ခံနိုင်စွမ်း မရှိခြင်းသည် ဘုရားသခင်ကို ပုန်ကန်ခြင်းနှင့် အတိုက်အခံလုပ်ခြင်း သရုပ်သကန်တစ်ခု ဖြစ်သည်။ ဤပြဿနာအပေါ် ရှင်းလင်းသော သိနားလည်မှုက သင့်ကို ကယ်တင်ခြင်း လမ်းကြောင်းပေါ် လျှောက်လှမ်းရန် ကူညီလိမ့်မည်။ တစ်စုံတစ်ဦးသည် သမ္မာတရားကို အမှန်တကယ် ချစ်သည့်အခါ ဘုရားသခင်အတွက် ကြီးစွာသော လိုအင်ဆန္ဒရှိသည့် စိတ်နှလုံးတစ်ခု၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံရန် ရိုးသားစစ်မှန်သော စိတ်နှလုံးနှင့် စိတ်ဓာတ်လှုံ့ဆော်မှုတို့ ရှိနိုင်ကြသည်။ စစ်မှန်သည့် ခွန်အားကို ပိုင်ဆိုင်လျက် ၎င်းတို့သည် ဘုရားနှုတ်ကပတ်တော်များကို လက်တွေ့လုပ်ဆောင်မှု၊ သမ္မာတရားကို လက်တွေ့လုပ်ဆောင်မှုနှင့် ဘုရားနှုတ်ကပတ်တော်၏ စစ်မှန်မှုထဲသို့ ဝင်ရောက်ခြင်းအတွက် လမ်းရှင်းပေးရင်း ၎င်းတို့သည် အဖိုးအခပေးနိုင်ကြသည်၊ မိမိတို့၏ အားအင်နှင့် အချိန်ကို ဆက်ကပ်မြှုပ်နှံနိုင်ကြသည်၊ ကိုယ်ရေးကိုယ်တာ အကျိုးအမြတ်များကို စွန့်လွှတ်နိုင်ကြပြီး ဇာတိပကတိ၏ အနှောင်အဖွဲ့အားလုံးကို လက်လွှတ်နိုင်ကြသည်။ ဘုရားနှုတ်ကပတ်တော်၏ လက်တွေ့ကျမှုထဲသို့ ဝင်ရောက်ရန်အလို့ငှာ၊ သင်၏ ကိုယ်ပိုင် အယူအဆများကို သင် လက်လွှတ်နိုင်ပါက၊ သင့်ကိုယ်ပိုင် ဇာတိပကတိ၏ အကျိုးစီးပွားများ၊ နာမည်ဂုဏ်သတင်း၊ အဆင့်အတန်း၊ ကျော်ကြားမှုနှင့် ဇာတိပကတိ၏ ပျော်မွေ့မှုများကို သင် လက်လွှတ်နိုင်ပါက၊ ထိုသို့သော အရာအားလုံးကို သင် လက်လွှတ်နိုင်ပါက၊ သမ္မာတရား လက်တွေ့ကျမှုထဲသို့ သင် ပိုပိုပြီး ဝင်ရောက်လိမ့်မည်။ သင်၌ ရှိသည့် မည်သည့် အခက်အခဲများနှင့် ဒုက္ခများမဆို ပြဿနာများ ဖြစ်တော့မည်မဟုတ်။ ထိုအရာများသည် အလွယ်တကူ ပြေလည်သွားလိမ့်မည်ဖြစ်ပြီး ဘုရားနှုတ်ကပတ်တော်များ၏ လက်တွေ့ကျမှုထဲသို့ သင် အလွယ်တကူ ဝင်ရောက်လိမ့်မည်။ သမ္မာတရား လက်တွေ့ကျမှုထဲသို့ ဝင်ရောက်ရန်၊ ရိုးသားစစ်မှန်သည့် စိတ်နှလုံးတစ်ခုနှင့် ဘုရားသခင်အတွက် ကြီးစွာသော ဆန္ဒရှိသည့် စိတ်နှလုံးတစ်ခုတို့သည် မရှိမဖြစ်သော သတ်မှတ်ချက်နှစ်ခု ဖြစ်သည်။ သင်သည် စစ်မှန်ရိုးသားသည့် စိတ်နှလုံးတစ်ခုသာ ရှိသော်လည်း အမြဲ သူရဲဘောကြောင်စွာဖြင့် ဘုရားသခင်အတွက် ကြီးစွာသော လိုအင်ဆန္ဒတစ်ခု ကင်းမဲ့ပြီး အခက်အခဲများ ကြုံရသည့်အခါ နောက်တွန့်ပါက ဤသည်မှာ မလုံလောက်ပေ။ သင်သည် သင်၏ စိတ်နှလုံးတွင် ဘုရားသခင်အတွက် ကြီးစွာသော လိုအင်ဆန္ဒသာ ရှိပြီး အနည်းငယ် စိတ်လိုက်မာန်ပါ ပြုလုပ်တတ်ကာ ဤပြင်းပြသော ဆန္ဒသာရှိသော်လည်း သင့်ထံ အမှုအရာများဖြစ်ပျက်သည့်အခါ ရိုးသားစစ်မှန်သည့် စိတ်နှလုံးတစ်ခု ကင်းမဲ့ပြီး နောက်တွန့်ကာ မိမိကိုယ်ပိုင် အကျိုးစီးပွားများကို ရွေးချယ်ပါက ဤသည်မှာလည်း မလုံလောက်ပေ။ သင်သည် ရိုးသားစစ်မှန်သော စိတ်နှလုံးနှင့် ဘုရားသခင်အတွက် ကြီးစွာသော လိုအင်ဆန္ဒရှိသည့် စိတ်နှလုံး နှစ်ခုလုံး လိုအပ်သည်။ သင်၏ စိတ်နှလုံး ရိုးသားစစ်မှန်မှု အတိုင်းအတာနှင့် ဘုရားသခင်အတွက် သင်၏ ကြီးစွာသော လိုအင်ဆန္ဒ၏ စွမ်းအားတို့က သမ္မာတရားကို လက်တွေ့လုပ်ဆောင်ရန် သင့် စိတ်ဓာတ်လှုံ့ဆော်မှု၏ ခွန်အားကို အဆုံးအဖြတ်ပေးသည်။ သင်သည် ရိုးသားစစ်မှန်သည့် စိတ်နှလုံးတစ်ခု မရှိသကဲ့သို့ သင်၏ စိတ်နှလုံးက ဘုရားသခင်အတွက် ကြီးစွာသော လိုအင်ဆန္ဒတစ်ခု ရှိပါက ဘုရားသခင်၏ နှုတ်ကပတ်တော်များကို သင် နားလည်နိုင်လိမ့်မည် မဟုတ်သကဲ့သို့ သမ္မာတရားကို လက်တွေ့လုပ်ဆောင်ရန် စိတ်ဓာတ်လှုံ့ဆော်မှုရှိလိမ့်မည် မဟုတ်။ ဤသို့ဖြင့် သင်သည် သမ္မာတရား လက်တွေ့ကျမှုထဲသို့ မဝင်ရောက်နိုင်သကဲ့သို့ ကယ်တင်ခြင်း ရရှိရန် သင့်အတွက် ခက်ခဲလိမ့်မည်ဖြစ်သည်။

ကယ်တင်ခံရခြင်းသည် မည်သည့်အရာကို ဆိုလိုသည်ကို လူများစွာတို့က ရှင်းရှင်းလင်းလင်း မသိကြပေ။ ဘုရားသခင်ကို အချိန်ကြာမြင့်စွာ ယုံကြည်ပါက ၎င်းတို့ ကယ်တင်ခြင်းခံရဖို့ အလားအလာရှိသည်ဟု လူအချို့က ယုံကြည်ကြသည်။ လူအချို့ကမူ ဝိညာဉ်ရေးရာ အယူဝါဒများစွာကို ၎င်းတို့ နားလည်ပါက ၎င်းတို့ ကယ်တင်ခြင်းခံရဖို့ အလားအလာ ရှိသည်ဟု ယုံကြည်ကြသည်၊ သို့မဟုတ် အချို့က ခေါင်းဆောင်များနှင့် အမှုဆောင်များသည် သေချာ‌ပေါက် ကယ်တင်ခြင်းခံရမည်ဟု တွေးထင်ကြသည်။ ဤအရာ အားလုံးသည် လူသား၏ အယူအဆများနှင့် စိတ်ကူးတို့ ဖြစ်ကြသည်။ အဓိကဖြစ်သောအရာမှာ ကယ်တင်ခြင်းသည် အဘယ်အရာကို ဆိုလိုကြောင်း လူများ နားလည်ရမည် ဖြစ်သည်။ ကယ်တင်ခံရခြင်းဟူသည်မှာ အဓိကအားဖြင့် အပြစ်မှ လွတ်မြောက်ခြင်းနှင့် စာတန်၏စွမ်းအားမှ လွတ်မြောက်ခြင်း၊ ပြီးလျှင် ဘုရားသခင်ထံသို့ စစ်မှန်စွာ ပြန်လှည့်ပြီး ဘုရားသခင်ကို ကျိုးနွံနာခံခြင်းတို့ကို ဆိုလိုသည်။ အပြစ်နှင့် စာတန်၏ စွမ်းအားတို့မှ လွတ်မြောက်ဖို့ သင်သည် အဘယ်အရာကို ပိုင်ဆိုင်ရမည်နည်း။ သမ္မာတရား ဖြစ်သည်။ လူများသည် သမ္မာတရားကို ရရှိဖို့ မျှော်လင့်ပါက ၎င်းတို့သည် ဘုရားနှုတ်ကပတ်တော်များစွာဖြင့် ပြင်ဆင်ရမည်၊ ၎င်းတို့သည် သမ္မာတရားကို နားလည်နိုင်ပြီး လက်တွေ့ကျမှုကို ဝင်ရောက်နိုင်ဖို့အလို့ငှာ ထိုနှုတ်ကပတ်တော်များကို တွေ့ကြုံပြီး လက်တွေ့လုပ်ဆောင်နိုင်ရမည်။ သို့မှသာလျှင် ၎င်းတို့ ကယ်တင်ခြင်း ခံရနိုင်သည်။ လူတစ်ဦးသည် ကယ်တင်ခြင်း ခံရနိုင်ခြင်း ရှိမရှိဟူသည်မှာ ၎င်းတို့ ဘုရားသခင်ကို ယုံကြည်ခဲ့သည်မှာ မည်မျှကြာပြီဖြစ်ကြောင်း၊ ၎င်းတို့၏ အသိပညာက မည်မျှ မြင့်မားကြောင်း၊ ၎င်းတို့တွင် ဆုကျေးဇူးများနှင့် အားသာချက်များ ပိုင်ဆိုင်ခြင်း ရှိမရှိ သို့မဟုတ် ၎င်းတို့ မည်မျှ ဆင်းရဲဒုက္ခခံစားရကြောင်းတို့နှင့် မည်သို့မျှ မသက်ဆိုင်ပေ။ ကယ်တင်ခြင်း ရရှိရန် တိုက်ရိုက် ဆက်စပ်မှုရှိသော တစ်ခုတည်းသောအရာမှာ လူတစ်ဦးသည် သမ္မာတရားကို ရရှိခြင်း ရှိမရှိဟူသည်ပင် ဖြစ်သည်။ သို့ဆိုလျှင် ယခု သင်သည် စိတ်နှလုံးထဲတွင် သမ္မာတရား မည်မျှကို နားလည်ပြီးဖြစ်သနည်း။ ပြီးလျှင် ဘုရားသခင်၏ နှုတ်ကပတ်တော် မည်မျှက သင်၏ အသက် ဖြစ်လာပြီးဖြစ်သနည်း။ ဘုရားသခင်၏ တောင်းဆိုချက်များ အားလုံးထဲမှ မည်သည့်အရာများထဲသို့ သင် ဝင်ရောက်မှု ရရှိပြီးဖြစ်သနည်း။ ဘုရားသခင်ကို နှစ်ပေါင်းများစွာ ယုံကြည်ပြီးနောက်တွင် ဘုရားနှုတ်ကပတ်တော်များ၏ လက်တွေ့ကျမှု မည်မျှထဲသို့ သင် ဝင်ရောက်ပြီးဖြစ်သနည်း။ သင် မသိပါက သို့မဟုတ် ဘုရားနှုတ်ကပတ်တော်များ၏ မည်သည့် လက်တွေ့ကျမှုထဲသို့မျှ သင် ဝင်ရောက်မှု မရရှိသေးပါက သင့်အား မှန်ကန်သောအရာတစ်ခုကို ငါ ပြောပြမည်၊ ကယ်တင်ခြင်းခံရရန် သင်၏ မျှော်လင့်ချက်မှာ သုညဖြစ်ပြီး သင်သည် ကယ်တင်ခြင်းကို ရရှိရန် မဖြစ်နိုင်ပေ။ သင်သည် အလွန် အသိပညာကြွယ်ဝကောင်း ကြွယ်ဝနိုင်ပြီး ဘုရားသခင်ကို အချိန်ကြာမြင့်စွာ ယုံကြည်ခဲ့ကာ ရုပ်ရည်ကြည့်ကောင်းပြီး စကားပြောကောင်းသည့်အပြင် နှစ်အနည်းငယ်ကြာ ခေါင်းဆောင်တစ်ဦး သို့မဟုတ် အမှုဆောင်တစ်ဦးပင် ဖြစ်ခဲ့ဖူးသော်လည်း သင်သည် သမ္မာတရားကို မလိုက်စားဘဲ ဘုရားသခင်၏ နှုတ်ကပတ်တော်များကို ကောင်းမွန်စွာ လက်တွေ့မလုပ်ဆောင်သကဲ့သို့ မတွေ့ကြုံပါက၊ ပြီးလျှင် သင့်တွင် ရိုးသားစစ်မှန်သော အတွေ့အကြုံဆိုင်ရာ သက်သေခံချက် တစ်ခုတလေမျှ မရှိပါက ကယ်တင်ခြင်းခံရရန် သင်၏ မျှော်လင့်ချက်မှာ သုညအဖြစ် ဆက်ရှိနေမည် ဖြစ်သည်။ သင် မည်သည့်ပုံစံရှိသည်၊ သိပ္ပံပညာဆိုင်ရာ အသိပညာ သင် မည်မျှရှိသည်၊ သင် မည်မျှ ဆင်းရဲဒုက္ခခံရပြီးဖြစ်သည်၊ သို့မဟုတ် သင် မည်မျှ ကြီးမားသည့် အဖိုးအခ ပေးပြီးဖြစ်သည်ဆိုသည်တို့ကို ငါ ဂရုမစိုက်ပေ။ ဤအရာကို သင့်အား ငါ ပြောမည်။ သမ္မာတရားကို သင် လက်မခံသကဲ့သို့ ဘုရားနှုတ်ကပတ်တော်များ၏ လက်တွေ့ကျမှုထဲသို့ လုံးဝ မဝင်ရောက်ပါက သင် ကယ်တင်မခံရနိုင်ပေ။ ဤသည်မှာ သေချာ၏။ ဘုရားနှုတ်ကပတ်တော်များ၏ လက်တွေ့ကျမှုထဲသို့ သင် မည်မျှ ဝင်ရောက်ပြီးဖြစ်သည်ကို ငါ့အား သင် ပြောပါက ကယ်တင်ခြင်းပတ်သက်၍ သင် မျှော်လင့်ချက် မည်မျှရှိသည်ကို သင့်အား ငါ ပြောမည်။ ဤအရာကို အကဲဖြတ်ခြင်းအတွက် စံသတ်မှတ်ချက်များကို ယခု သင့်အား ငါ ပြောပြီးသည်ဖြစ်၍ ထိုအရာကို သင့်ဘာသာ အကဲဖြတ်နိုင်အပ်သည်။ ဤစကားများက သင့်ကို မည်သည့်အဖြစ်မှန်များ ပြောပြသနည်း။ ဘုရားသခင်သည် ကမ္ဘာလောကကို ဖန်ဆင်းရန် နှုတ်ကပတ်တော်များ အသုံးပြုခဲ့သည်။ အဖြစ်မှန်မျိုးစုံကို ပြီးမြောက်စေရန်၊ ဘုရားသခင် လုပ်ဆောင်ပြီးစီးရန် ဆန္ဒရှိသည့် အဖြစ်မှန်များအားလုံးကို ပြီးမြောက်ရန် နှုတ်ကပတ်တော်များကို သူ အသုံးပြုပြီး သူ၏ အမှုတော် အဆင့်နှစ်ဆင့်ကို ဆောင်ရွက်ရန် နှုတ်ကပတ်တော်များကို သူ အသုံးပြုသည်။ ယနေ့တွင် ဘုရားသခင်သည် သူ့အမှုတော်၏ တတိယအဆင့်ကို လုပ်ဆောင်နေပြီး အမှု၏ဤအဆင့်တွင် အခြားအဆင့်တစ်ခုတလေထက် ပို၍များသော နှုတ်ကပတ်တော်များကို ဘုရားသခင် ပြောဆိုပြီးဖြစ်သည်။ ဤသည်မှာ လူသားမျိုးနွယ် သမိုင်းတစ်လျှောက်လုံး သူ၏ အမှုတော်တွင် နှုတ်ကပတ်တော်အများဆုံးပြောသည့်အချိန် ဖြစ်သည်။ ကမ္ဘာလောကကို ဖန်ဆင်းရန်၊ အဖြစ်မှန်များအားလုံးကို ပြီးမြောက်ရန်၊ ဘာမျှမရှိခြင်းမှသည် တည်ရှိခြင်းအဖြစ်သို့၊ ပြီးလျှင် တည်ရှိခြင်းမှသည် ဘာမျှမရှိခြင်းအဖြစ်သို့ အဖြစ်မှန်များကို ဆောင်ကြဉ်းရန် နှုတ်ကပတ်တော်များကို ဘုရားသခင် အသုံးပြုနိုင်ခြင်းမှာ ဘုရားနှုတ်ကပတ်တော်များ၏ ဩဇာအာဏာ ဖြစ်ပြီး နောက်ဆုံးတွင် လူသားမျိုးနွယ်၏ ကယ်တင်ခြင်း အဖြစ်မှန်ကို ပြီးမြောက်ရန်လည်း နှုတ်ကပတ်တော်များကို သူ အသုံးပြုမည် ဖြစ်သည်။ ယနေ့တွင် ဤအဖြစ်မှန်များကို သင်တို့အားလုံး မြင်နိုင်သည်။ နောက်ဆုံးသော ကာလတွင် ဘုရားသခင်သည် သူ၏ နှုတ်ကပတ်တော်နှင့် မဆက်စပ်သည့် မည်သည့် အမှုကိုမျှ မလုပ်ဆောင်လေပြီ၊ သူသည် တစ်လျှောက်လုံး စကားပြောပြီးဖြစ်သည်၊ ယနေ့ထက်တိုင် လူကို လမ်းပြရန် နှုတ်ကပတ်တော်များကို တောက်လျှောက် အသုံးပြုပြီးဖြစ်သည်။ စကားပြောနေစဉ်တွင် ဘုရားသခင်သည် သူ့နောက်လိုက်သူများနှင့် သူ၏ ဆက်ဆံရေးကို ထိန်းသိမ်းရန်လည်း နှုတ်ကပတ်တော်များကို အသုံးပြုပြီး ဖြစ်သည်ကလည်းကောင်း၊ ၎င်းတို့ကို လမ်းပြရန် နှုတ်ကပတ်တော်များကို အသုံးပြုပြီးဖြစ်ကာ ဤနှုတ်ကပတ်တော်များသည် ကယ်တင်ခံရရန် ဆန္ဒရှိသူတို့အတွက်၊ သို့မဟုတ် ဘုရားသခင်က ကယ်တင်ရန် ဆန္ဒရှိသူတို့အတွက် အဆုံးစွန် အရေးကြီးသည်ကလည်းကောင်း အမှန်ဖြစ်၏။ ဘုရားသခင်သည် လူသားမျိုးနွယ်၏ ကယ်တင်ခြင်း အဖြစ်မှန်ကို ပြီးမြောက်ရန် ဤနှုတ်ကပတ်တော်များကို အသုံးပြုလိမ့်မည်။ သိသိသာသာပင် ထိုနှုတ်ကပတ်တော်များ၏ ပါဝင်သည့် အကြောင်းအရာ သို့မဟုတ် အရေအတွက်အရ ရှုမြင်သည်ဖြစ်စေ၊ ထိုနှုတ်ကပတ်တော်များက မည်သည့်စကားမျိုး ဖြစ်သည်ဖြစ်စေ၊ ယင်းတို့သည် ဘုရားနှုတ်ကပတ်တော်များ၏ မည်သည့် အစိတ်အပိုင်း ဖြစ်သည်ဖြစ်စေ ထိုစကားများသည် ကယ်တင်ခံရရန် ဆန္ဒရှိသူ တစ်ဦးစီအတွက် အဆုံးစွန် အရေးကြီးပေသည်။ ဘုရားသခင်သည် သူ၏ အနှစ်ခြောက်ထောင် စီမံခန့်ခွဲမှု အစီအစဉ်၏ နောက်ဆုံး အကျိုးတရားကို စွမ်းဆောင်ရရှိရန် ဤစကားများကို အသုံးပြုနေသည်။ လူသားမျိုးနွယ်အဖို့၊ ယနေ့ခေတ် လူသားမျိုးနွယ်ဖြစ်စေ၊ အနာဂတ် လူသားမျိုးနွယ်ဖြစ်စေ ထိုစကားများသည် အဆုံးစွန် အရေးကြီးမှု ပါရှိ၏။ ယင်းမှာ ဘုရားသခင်၏ သဘောထားဖြစ်သည်။ သူ့နှုတ်ကပတ်တော်များ၏ ရည်မှန်းချက်နှင့် အရေးပါမှု ဖြစ်သည်။ ထို့ကြောင့် လူသားမျိုးနွယ်သည် မည်သည့်အရာကို လုပ်ဆောင်သင့်သနည်း။ လူသားမျိုးနွယ်သည် ဘုရားသခင်၏ နှုတ်ကပတ်တော်များနှင့် အမှုတော်တွင် ပူးပေါင်းဆောင်ရွက်သင့်သည်။ ထိုအရာများကို လျစ်လျူမရှုသင့်ပေ။ သို့ရာတွင် ယင်းမှာ ဘုရားသခင်၌ လူအချို့တို့၏ ယုံကြည်ခြင်း နည်းလမ်းမဟုတ်ပေ။ ဘုရားသခင် မည်သည့်အရာ ပြောဆိုသည်ဖြစ်စေ၊ ဘုရားနှုတ်ကပတ်တော်များက ၎င်းတို့နှင့် မည်သည့် ပတ်သက်မှုမျှ မရှိသည့်အလား ဖြစ်သည်။ ၎င်းတို့သည် မိမိတို့ အလိုရှိသည့်အရာကို လိုက်စားကြဆဲ၊ မိမိတို့ အလိုရှိသည့်အရာကို လုပ်ဆောင်ကြဆဲဖြစ်ပြီး ဘုရားနှုတ်ကပတ်တော်များပေါ် အခြေခံ၍ သမ္မာတရားကို မရှာဖွေကြချေ။ ဤသည်မှာ ဘုရားသခင်၏ အမှုတော်ကို တွေ့ကြုံခြင်း မဟုတ်ပေ။ ဘုရားသခင် မည်သည့်အရာ ပြောသည်ဖြစ်စေ အာရုံမစိုက်သူများ၊ မိမိတို့ စိတ်နှလုံးများတွင် ခံယူချက်တစ်ခုသာ ရှိသည့် အခြားသူများ ရှိ၏။ “ဘုရားသခင် မည်သည့်အရာ စေခိုင်းသည်ဖြစ်စေ ကျွန်ုပ် လုပ်ဆောင်မည်။ ဘုရားသခင်က အနောက်အရပ်သို့ သွားရန် ကျွန်ုပ်ကို ပြောလျှင် အနောက်အရပ်သို့ ကျွန်ုပ် သွားမည်။ အရှေ့အရပ်သို့ သွားရန် သူ ပြောလျှင်၊ အရှေ့အရပ်သို့ ကျွန်ုပ် သွားမည်။ ကျွန်ုပ်ကို သူ သေခိုင်းလျှင် ကျွန်ုပ် သေသည်ကို သူ့အား မြင်ခွင့်ပေးမည်”ဟူ၍ ဖြစ်သည်။ သို့ရာတွင် အချက်တစ်ချက်သာ ရှိ၏။ ၎င်းတို့သည် ဘုရားနှုတ်ကပတ်တော်များကို မသိမှတ်ကြပေ။ ၎င်းတို့က “ဘုရားနှုတ်ကပတ်တော် အလွန်များသည်။ ထိုနှုတ်ကပတ်တော်များသည် အနည်းငယ် ပို၍ ရိုးစင်းသင့်ပြီး ငါ့ကို ဘာလုပ်ရမည်ဆိုသည်ကို အတိအကျ ပြောသင့်သည်။ ငါ့ စိတ်နှလုံးတွင် ဘုရားသခင်ကို ငါ ကျိုးနွံနာခံနိုင်ပါသည်”ဟု မိမိတို့ဘာသာ တွေးကြ၏။ နှုတ်ကပတ်တော် မည်မျှ ဘုရားသခင် ပြောဆိုသည်ဖြစ်စေ၊ ထိုသို့သော လူများသည် နောက်ဆုံးတွင် သမ္မာတရားကို နားလည်နိုင်စွမ်းမရှိဘဲ ရှိမြဲ ရှိနေသကဲ့သို့ မိမိတို့၏ အတွေ့အကြုံနှင့် သိမြင်မှုတို့ကို မပြောပြနိုင်မြဲ ရှိကြသည်။ ၎င်းတို့သည် ဝိညာဉ်ရေးရာ နားလည်ခြင်း မရှိသည့် သာမန်လူတစ်ဦးကဲ့သို့ ဖြစ်ကြသည်။ ထိုသို့သော လူများသည် ဘုရားသခင်၏ ချစ်ခင်ရသူများဖြစ်သည်ဟု သင်တို့ ထင်ကြသလော။ ထိုသို့သော လူများအပေါ် သနားကရုဏာရှိဖို့ ဘုရားသခင် ဆန္ဒရှိသလော။ (မရှိပါ။) ဧကန်မုချ မရှိပေ။ ထိုသို့သော လူများကို ဘုရားသခင် မနှစ်သက်ပေ။ ဘုရားသခင်က “မရေမတွက်နိုင်အောင်များသော နှုတ်ကပတ်တော်များကို ထောင်နှင့်ချီ၍ ငါ ပြောဆိုပြီး ဖြစ်သည်။ မျက်ကန်းဖြစ်သည့် သို့မဟုတ် နားမကြားသည့် တစ်စုံတစ်ဦးကဲ့သို့ သင်သည် ထိုနှုတ်ကပတ်တော်များကို မမြင်ဖူး သို့မဟုတ် မကြားဖူးသည်မှာ အဘယ်သို့ဖြစ်သနည်း။ သင်၏ စိတ်နှလုံးတွင် မည်သည့်အရာအတိအကျကို သင် စဉ်းစားနေသနည်း။ သင်သည် ကောင်းချီးများနှင့် လှပကောင်းမွန်သည့် ခရီးပန်းတိုင်နောက်လိုက်ခြင်းကို စွဲလမ်းသည့် သူတစ်ဦးထက် ဘာမျှမပိုသည်ကို ငါ မြင်သည်။ သင်သည် ပေါလုကဲ့သို့ အလားတူ ရည်မှန်းချက်ပန်းတိုင်များနောက် လိုက်နေသည်။ ငါ၏ စကားများကို သင် နားမထောင်လိုပါက၊ ငါ၏ လမ်းခရီးကို သင် လိုက်လျှောက်ရန် ဆန္ဒမရှိပါက ဘုရားသခင်ကို အဘယ်ကြောင့် သင် ယုံကြည်သနည်း။ သင်သည် ကယ်တင်ခြင်းနောက် လိုက်နေခြင်း မရှိ၊ လှပကောင်းမွန်သည့် ခရီးပန်းတိုင်နှင့် ကောင်းချီးများအတွက် စိတ်ဆန္ဒနောက် သင် လိုက်နေသည်။ ဤသည်မှာ သင် ကြံစည်နေသည့်အရာ ဖြစ်သည့်အတွက် သင့်အတွက် အသင့်တော်ဆုံးသောအရာမှာ အလုပ်လုပ်ပေးသူတစ်ဦး ဖြစ်ခြင်းဖြစ်သည်”ဟု ပြောသည်။ အမှန်တွင် သစ္စာစောင့်သိသည့် အလုပ်လုပ်ပေးသူတစ်ဦး ဖြစ်ခြင်းသည်လည်း ဘုရားသခင်ကို နာခံခြင်း သရုပ်သကန်တစ်ခု ဖြစ်သော်လည်း ဤသည်မှာ အနိမ့်ဆုံး စံနှုန်းဖြစ်သည်။ သစ္စာစောင့်သိသည့် အလုပ်လုပ်ပေးသူတစ်ဦးအဖြစ် ရှိနေခြင်းသည် ဘာသာတရားမရှိသူတစ်ဦးကဲ့သို့ ထာဝရပြစ်ဒဏ်နှင့် ပျက်စီးခြင်းထဲသို့ ကျဆင်းခြင်းထက် များစွာ သာ၍ ကောင်းသည်။ အထူးသဖြင့် ဘုရားအိမ်တော်သည် အလုပ်လုပ်ပေးသူများကို လိုအပ်ပြီး ဘုရားသခင်အတွက် အလုပ်လုပ်ပေးနိုင်ခြင်းကိုလည်း ကောင်းချီးတစ်ခုအဖြစ် မှတ်ယူသည်။ ဤသည်မှာ နတ်ဆိုးမင်းများ၏ လက်ပါးစေများဖြစ်ခြင်းထက် များစွာ သာ၍ ကောင်းသည်၊ နှိုင်းမရအောင် သာ၍ ကောင်း၏။ သို့ရာတွင် ဘုရားသခင်ကို အလုပ်လုပ်ပေးခြင်းသည် ဘုရားသခင်အတွက် အပြည့်အဝ စိတ်ကျေနပ်ဖွယ်ရာ မဟုတ်ပေ။ အဘယ်ကြောင့်ဆိုသော် ဘုရားသခင်၏ တရားစီရင်ခြင်း အမှုတော်သည် လူများကို ကယ်တင်၊ သန့်စင်စေပြီး စုံလင်စေရန်အလို့ငှာ ဖြစ်သောကြောင့် ဖြစ်သည်။ လူတို့သည် ဘုရားသခင်ကို အလုပ်လုပ်ပေးခြင်းမျှဖြင့် ကျေနပ်ရောင့်ရဲကြပါက ဤသည်မှာ ဘုရားသခင်က လူတို့တွင် အမှုပြုခြင်းအားဖြင့် စွမ်းဆောင်ရရှိရန် ဆန္ဒရှိသည့် ရည်မှန်းချက် မဟုတ်သကဲ့သို့ ဘုရားသခင် မြင်ရန် ဆန္ဒရှိသည့် အကျိုးတရားလည်း မဟုတ်ပေ။ သို့ရာတွင် လူတို့သည် လိုအင်ဆန္ဒဖြင့် လောင်မြိုက်ကြသည်။ ၎င်းတို့သည် မိုက်မဲပြီး ကြောင်းကျိုးမမြင်ဖြစ်ကြသည်။ ၎င်းတို့သည် သေးနုပ်သည့် အကျိုးအမြတ်အချို့ဖြင့် ဖမ်းစားခံရ၊ ဝါးမျိုခံရပြီး ဘုရားသခင် မိန့်မြွက်သည့် အဖိုးတန်သော အသက်နှုတ်ကပတ်တော်များကို ပယ်ချကြသည်။ ထိုနှုတ်ကပတ်တော်ကို အလွန်မြတ်နိုးတန်ဖိုးထားဖို့ မပြောနှင့်၊ အလေးအနက်ပင် သဘောမထားနိုင်ပေ။ ဘုရားနှုတ်ကပတ်တော်များကို မဖတ်ရှုခြင်း သို့မဟုတ် သမ္မာတရားကို မြတ်နိုးတန်ဖိုးထားမှု မရှိခြင်းသည် တော်ခြင်းဖြစ်သလော၊ နုံအခြင်းဖြစ်သလော။ လူတို့သည် ဤနည်းဖြင့် ကယ်တင်ခြင်း ရရှိနိုင်ကြသလော။ ဤအရာအားလုံးကို လူတို့ နားလည်သင့်၏။ ၎င်းတို့အနေဖြင့် မိမိတို့၏ အယူအဆများနှင့် စိတ်ကူးများကို ဘေးဖယ်ကာ သမ္မာတရား လိုက်စားခြင်းကို အာရုံစိုက်လျှင်သာ ကယ်တင်ခြင်း မျှော်လင့်ချက် ရှိကြသည်။

လူအချို့က “ဘုရားနှုတ်ကပတ်တော်များသည် လူတို့အား ဖန်ဆင်းခံတစ်ဦး၏ ရပ်တည်ချက်ကို ခံယူရန်နှင့် ဖန်ဆင်းခံတစ်ဦးအဖြစ် မိမိတာဝန်ကို ကောင်းမွန်စွာ ဖြည့်ဆည်းရန် တောင်းဆိုသည်။ ကျွန်ုပ်တို့ကို မဟာလူသား သို့မဟုတ် ကြီးမြတ်သည့် ပုဂ္ဂိုလ်တစ်ဦးဖြစ်ရန် မတောင်းဆိုထားသော်လည်း ထိုသို့သော ရည်မှန်းချက်များနှင့် လိုအင်ဆန္ဒများကို ကျွန်ုပ် အမြဲ ခံစားရသည်။ ကျွန်ုပ်သည် သာမန်လူတစ်ဦးဖြစ်ခြင်းကို မရောင့်ရဲပါ။ သို့ဆိုလျှင် မည်သည့်အရာကို ကျွန်ုပ် လုပ်ဆောင်သင့်သနည်း”ဟု မေးကြသည်။ ဤပြဿနာသည် အလွန် ရိုးရှင်းသည်။ သင်သည် အဘယ်ကြောင့် သာမန်လူတစ်ဦးဖြစ်ရန် မလိုမလား ရှိနေသနည်း။ သင် ပထမဦးစွာ ဤမေးခွန်း၏ ရင်းမြစ်ကို တူးဆွကြည့်ပါက သင်၏ ပြဿနာသည် လွယ်ကူစွာ ပြေလည်သွားလိမ့်မည်။ ဘုရားသခင်က လူကို ရိုးသားသောလူတစ်ဦး ဖြစ်ရန် တောင်းဆိုသည်။ ဤသည်မှာ အဓိပ္ပာယ်အရှိဆုံးသော အရာဖြစ်သည်။ ရိုးသားသော လူတစ်ဦးဖြစ်ခြင်းက မည်သည့်အရာဖြစ်သည်ဆိုသည့် သမ္မာတရားကို သင် နားလည်ပါက ရိုးသားသော လူတစ်ဦးဖြစ်ခြင်းသည် လူတစ်ဦးက သာမန်လူ့သဘာဝကို ပိုင်ဆိုင်ခြင်းဖြစ်ကြောင်း၊ စစ်မှန်သည့် လူတစ်ဦးဖြစ်ခြင်း ဖြစ်ကြောင်းကို သင် သိလိမ့်မည်။ ရိုးသားသော လူတစ်ဦး၏ အပြင်ပန်း လက္ခဏာများမှာ အဘယ်နည်း။ ရိုးသားသော လူတစ်ဦးဖြစ်ခြင်းမှာ ပုံမှန်လူတစ်ဦး ဖြစ်ခြင်း ဖြစ်သည်။ သာမန်လူများ၏ သဘာဝ ဗီဇများ၊ အတွေးများနှင့် ဆင်ခြင်တုံတရားတို့မှာ အဘယ်နည်း။ ပုံမှန်လူတို့၏ စကားများနှင့် လုပ်ဆောင်ချက်များ မည်သို့ ပေါ်လွင်သနည်း။ ပုံမှန်လူတစ်ဦးသည် မိမိ၏ စိတ်နှလုံးထဲမှ လာသည့်အတိုင်း စကားပြောနိုင်သည်။ မုသား သို့မဟုတ် လှည့်ဖြားမှု တစ်စက်မျှ မပါဘဲ မိမိတို့၏ စိတ်နှလုံးတွင် ရှိသည့် မည်သည့်အရာကိုမဆို ၎င်းတို့ ပြောဆိုကြလိမ့်မည်။ မိမိတို့ ကြုံရသည့် ကိစ္စရပ်တစ်ခုကို ၎င်းတို့ နားလည်နိုင်ပါက မိမိတို့၏ အသိစိတ်နှင့် ဆင်ခြင်တုံတရားအတိုင်း ပြုမူဆောင်ရွက်ကြလိမ့်မည်။ ထိုအရာကို ရှင်းလင်းစွာ ၎င်းတို့ မရိပ်စားမိနိုင်ပါက ၎င်းတို့ အမှားများ ပြုမိပြီး ကျရှုံးကြလိမ့်မည်။ နားလည်မှုလွဲခြင်းများ၊ အယူအဆများနှင့် မိမိတို့ကိုယ်တိုင်၏ စိတ်ကူးများကို လက်သင့်ခံမိကြလိမ့်မည်ဖြစ်ပြီး မိမိတို့၏ မျက်စိရှေ့ရှိ အယုံမှားခြင်းများဖြင့် ကြောင်းကျိုးမမြင် ဖြစ်ကြလိမ့်မည်။ ဤသည်တို့မှာ ပုံမှန်လူ့သဘာဝ၏ အပြင်ပန်း လက္ခဏာများ ဖြစ်သည်။ ပုံမှန်လူ့သဘာဝ၏ ဤအပြင်ပန်း လက္ခဏာများသည် ဘုရားသခင်၏ တောင်းဆိုချက်များကို ဖြည့်ဆည်းသလော။ မဖြည့်ဆည်းပေးပေ။ လူတို့သည် သမ္မာတရား မရှိပါက ဘုရားသခင်၏ သတ်မှတ်ချက်များကို မဖြည့်ဆည်းနိုင်ပေ။ ပုံမှန်လူ့သဘာဝ၏ ဤအပြင်ပန်းလက္ခဏာများသည် သာမန်ဖြစ်သည့်၊ ဖောက်ပြန်ပျက်စီးသော လူတစ်ဦး၏ ပိုင်ဆိုင်မှုများ ဖြစ်သည်။ ဤသည်တို့မှာ လူက မွေးရာပါဖြစ်သည့် အရာများ၊ သူ့အတွက် ပင်ကို ဖြစ်သည့်အရာများ ဖြစ်သည်။ သင်သည် မိမိကိုယ်ကို ဤအပြင်ပန်း လက္ခဏာများနှင့် ထုတ်ဖော်ပြချက်များကို ပြသခွင့်ပေးရမည်။ ဤအပြင်ပန်းလက္ခဏာများနှင့် ထုတ်ဖော်ပြချက်များကို မိမိကိုယ်ကို ပြသခွင့်ပေးစဉ်တွင် ထိုသို့သော အရာများမှာ လူ၏ ပင်ကို ဗီဇများ၊ အစွမ်းအစနှင့် မွေးရာပါ သဘာဝဖြစ်သည်ကို သင် နားလည်ရမည်။ ဤအရာကို သင် နားလည်သည်နှင့်တစ်ပြိုင်နက် မည်သည့်အရာကို သင် လုပ်ဆောင်သင့်သနည်း။ ထိုအရာကို သင်မှန်ကန်စွာ ပြုမူသင့်သည်။ သို့ရာတွင် သင်သည် ထိုသို့သော ပြုမူခြင်းကို မည်ကဲ့သို့လက်တွေ့လုပ်ဆောင်သင့်သနည်း။ ဤအရာကို ဘုရားနှုတ်ကပတ်တော်များ သာ၍ ဖတ်ရှုခြင်းဖြင့်လည်းကောင်း၊ သမ္မာတရားနှင့် မိမိကိုယ်ကို တိုး၍ ပြင်ဆင်ခြင်းဖြင့်လည်းကောင်း၊ သင် နားမလည်သည့် အရာများ၊ သင် အယူအဆများ လက်သင့်ခံမိသည့် အရာများနှင့် သင် မှားယွင်းသည့် အကဲဖြတ်ချက်များ ပြုမိနိုင်သည့် အရာများကို သင်၏ ပြဿနာများအားလုံး ဖြေရှင်းရန်အလို့ငှာ ထိုအရာများကို သုံးသပ်ပြီး သမ္မာတရား ရှာဖွေဖို့ ဘုရားထံ သာ၍ မကြာခဏ ယူဆောင်ခြင်းအားဖြင့်လည်းကောင်း လုပ်ဆောင်ရပေသည်။ ဤကဲ့သို့ သင် အချိန်အတော်ကြာ တွေ့ကြုံပါက အကြိမ်အနည်းငယ် သင် ကျရှုံးပြီး မှောက်မှားလျှင်လည်း ကိစ္စမရှိပေ။ အရေးအကြီးဆုံးသော အရာမှာ ဤကိစ္စရပ်များကို ဘုရားနှုတ်ကပတ်တော်များတွင် သင် ရှင်းလင်းစွာ မြင်နိုင်ပြီး စည်းမျဉ်းများ၊ ဘုရားသခင်၏ ရည်ရွယ်ချက်များနှင့်အညီ မည်သို့ လက်တွေ့လုပ်ဆောင်ရမည်ဆိုသည်ကို သိရှိနိုင်ခြင်း ဖြစ်သည်။ ဤအရာက သင်သည် သင်ခန်းစာတစ်ခု သင်ယူပြီးဖြစ်ကြောင်း ပြသ၏။ ကျရှုံးမှုများနှင့် မှောက်မှားမှုများကို နှစ်အတန်ကြာ ဖြတ်သန်းပြီးနောက်တွင် ဖောက်ပြန်ပျက်စီးသော လူ၏ အနှစ်သာရကို သင် ရှင်းလင်းစွာ နားလည်ပါက ကမ္ဘာလောကထဲရှိ အမှောင်နှင့် ဆိုးယုတ်မှုတို့၏ အရင်းအမြစ်ကို ရှင်းလင်းစွာ မြင်ပြီး လူများ၊ အဖြစ်အပျက်များနှင့် အမှုအရာများ၏ ခြားနားသော အမျိုးအစားများကို ပိုင်းခြားသိမြင်ပါက သင်သည် သမ္မာတရား စည်းမျဉ်းများအတိုင်း ပြုမူဆောင်ရွက်နိုင်လိမ့်မည်။ သင်သည် မဟာလူသားတစ်ဦးမဟုတ်သကဲ့သို့ ကြီးမြတ်သည့် ပုဂ္ဂိုလ်တစ်ဦး မဟုတ်သည်နှင့်အမျှ အရာခပ်သိမ်းကို သင် ထိုးထွင်းမမြင်နိုင်သကဲ့သို့ နားမလည်နိုင်ပေ။ အကြည့်တစ်ချက်ဖြင့် ကမ္ဘာလောကကို ရိပ်စားမိရန်၊ အကြည့်တစ်ချက်ဖြင့် လူသားမျိုးနွယ်ကို ရိပ်စားမိရန်နှင့် အကြည့်တစ်ချက်ဖြင့် သင့်အနီးအနား ဖြစ်ပျက်နေသည့် အရာရာတိုင်းကို ရိပ်စားမိရန် သင့်အတွက် မဖြစ်နိုင်ပေ။ သင်သည် သာမန်လူတစ်ယောက်ဖြစ်သည်။ သင်သည် ကျရှုံးမှုများစွာ၊ စိတ်ရှုပ်ထွေးသော အချိန်ကာလများစွာ၊ မှားယွင်းသော အကဲဖြတ်မှုများစွာနှင့် သွေဖည်မှုများစွာကို တွေ့ကြုံရမည်။ ဤသည်မှာ သင်၏ ဖောက်ပြန်ပျက်စီးသော စိတ်သဘောထား၊ သင်၏ အားနည်းချက်နှင့် ချို့ယွင်းချက်များ၊ သင်၏ မသိနားမလည်မှုနှင့် မိုက်မဲမှုတို့ကို အပြည့်အဝ ထုတ်ဖော်နိုင်သည်။ သင်သည် မိမိကိုယ်ကို ပြန်လည်ဆန်းစစ်ပြီး သိနိုင်ကာ ဘုရားသခင်၏ အနန္တတန်ခိုး၊ ပြည့်ဝသော ဉာဏ်ပညာနှင့် ဘုရားသခင်၏ စိတ်သဘောထားတို့ကို သိရှိရန် ဤအရာက ထောက်ကူပေးနိုင်သည်။ သင်သည် ဘုရားသခင်ထံမှ အပြုသဘောဆောင်သော အရာများကို ရလိမ့်မည်။ သမ္မာတရားကို နားလည်ပြီး လက်တွေ့ကျမှုသို့ ဝင်ရောက်လိမ့်မည်။ သင်၏ အတွေ့အကြုံတွင် သင်ဖြစ်စေချင်သလို မဖြစ်သော အရာများစွာ၊ သင်မည်သို့မျှ မတတ်နိုင်ဟု ခံစားရသော အရာများစွာ ရှိလိမ့်မည်။ ဤအရာများဖြင့် သင်သည် ရှာဖွေပြီး စောင့်ဆိုင်းရမည်။ အကြောင်းအရာတစ်ခုစီအတွက် အဖြေကို ဘုရားသခင်ထံမှ ရယူရမည်။ အကြောင်းအရာတစ်ခုစီတိုင်း၏ အခြေခံအနှစ်သာရနှင့် လူအမျိုးအစားတစ်ခုစီတိုင်း၏ အနှစ်သာရကို ဘုရားသခင်၏ နှုတ်ကပတ်တော်များမှတစ်ဆင့် နားလည်ရမည်။ ဤသည်မှာ သာမန်ဖြစ်သော၊ ပုံမှန်ဖြစ်သော လူတစ်ယောက် ပြုမူပုံဖြစ်သည်။ သင့်အနေဖြင့် “ကျွန်ုပ် မတတ်နိုင်ပါ”၊ “ထိုအရာကို ကျွန်ုပ် ဉာဏ်မမီနိုင်ပါ”၊ “ထိုအရာကို ကျွန်ုပ် ထိုးထွင်းမမြင်နိုင်ပါ”၊ “ထိုအရာကို ကျွန်ုပ် မတွေ့ကြုံရသေးပါ”၊ “မည်သည့်အရာကိုမျှ ကျွန်ုပ် လုံးဝ မသိပါ”၊ “ကျွန်ုပ် အဘယ်ကြောင့် အလွန် အားနည်းရသနည်း။ အဘယ်ကြောင့် ကျွန်ုပ် အလွန်ပင် အသုံးမကျဖြစ်ရသနည်း”၊ “ကျွန်ုပ် ထိုမျှ အစွမ်းအစ ညံ့ဖျင်းပါသည်”၊ “ကျွန်ုပ် အလွန် ထုံထိုင်းပြီး နုံအပါသည်”၊ “ကျွန်ုပ် အလွန် မသိနားမလည်သည်မှာ ဤအရာကို ကျွန်ုပ် နားလည်ပြီး တာဝန်မယူနိုင်မီ ရက်အတန်ကြာ အချိန်ယူရလိမ့်မည် ဖြစ်သည်” ဆိုသည်နှင့် “ဤအရာကို တစ်စုံတစ်ဦးနှင့် ငါ ဆွေးနွေးရန် လိုအပ်သည်”ဟု ပြောဖို့ သင်ယူရမည်။ ဤသို့ လက်တွေ့လုပ်ဆောင်ရန် သင် သင်ယူရမည်။ ဤသည်မှာ သင်သည် ပုံမှန်လူတစ်ဦးဖြစ်ကြောင်း သင်၏ ဝန်ခံခြင်းနှင့် ပုံမှန်လူတစ်ဦးဖြစ်ရန် သင်၏ ဆန္ဒ၏ အပြင်ပန်း လက္ခဏာရပ်ဖြစ်သည်။ မိမိကိုယ်ကို ကြီးမြတ်ပြီး အင်အားကြီးမားသည်ဟု တွေးထင်သူများ၊ ၎င်းတို့အနေဖြင့် သာမန်မဟုတ်ဘဲ သာလွန်ကာ မဟာလူသားဖြစ်သည်ဟု တွေးထင်သူများသည် “ကျွန်ုပ် မတတ်နိုင်”၊ “ကျွန်ုပ် ဉာဏ်မမီနိုင်”၊ “ထိုအရာကို ကျွန်ုပ် ထိုးထွင်းမသိနိုင်”၊ “ကျွန်ုပ်မသိပါ၊ ကျွန်ုပ် သင်ယူရပါမည်၊ ကျွန်ုပ် ရှာကြည့်ရမည်၊ မိတ်သဟာယပြုရန် လူများကို ရှာရမည်၊ အထက်ကို မေးမြန်းကြည့်ရမည်”ဟု မည်သည့်အခါတွင်မျှ မပြောပေ။ ထိုသို့သော စကားများကို ၎င်းတို့ လုံးဝ မပြောကြချေ။ အထူးသဖြင့် အဆင့်အတန်းကို ၎င်းတို့ ရရှိကြသည်နှင့်တစ်ပြိုင်နက် ဤသို့သော လူတစ်ဦးသည် ၎င်းတို့က သာမန်လူတစ်ဦးဖြစ်ကြောင်းနှင့် အခြားလူတိုင်းကဲ့သို့ပင် ၎င်းတို့ မတတ်စွမ်းနိုင်သည့်အရာများ၊ ၎င်းတို့ မရိပ်စားမိနိုင်သည့် အရာများ၊ သို့မဟုတ် နားမလည်နိုင်သည့်အရာများရှိကြောင်း လူတို့ကို မတွေးစေချင်ပေ။ ထိုအစား လူတို့အား ၎င်းတို့ကို မဟာလူသားတစ်ဦးနှင့် အမြဲ လူမှားစေချင်ကြသည်။ ထို့ကြောင့် ၎င်းတို့အပေါ် အမှုအရာများ ဖြစ်ပျက်သည့်အခါ ထိုသို့သော ကိစ္စရပ်များကို ဘုရားရှေ့မှောက်သို့ သာ၍ မကြာခဏ ယူဆောင်ပြီး သူ့ကို ရိုးသားစစ်မှန်သည့် စိတ်နှလုံးတစ်ခု ပူဇော်ဆက်ကပ်ရန် ၎င်းတို့ မလိုအပ်ပေ။ ၎င်းတို့ ရှာဖွေရန် မလိုအပ်ပေ။ ၎င်းတို့အပေါ် ဖြစ်ပျက်သည့် အရာရာတိုင်းကို မိနစ်ပိုင်းအတွင်း ၎င်းတို့ နားလည်ကြသည်၊ သင်ယူပြီး ရိပ်စားမိကြလေသည်။ ၎င်းတို့တွင် ဖောက်ပြန်ပျက်စီးခြင်း သို့မဟုတ် အားနည်းချက်တစ်ခုမျှ မရှိ။ ၎င်းတို့ မရိပ်စားမိနိုင်သည့်အရာ တစ်ခုမျှမရှိ၊ မတွေ့ကြုံရသေးသည့်အရာ တစ်ခုမျှ မရှိပေ။ ၎င်းတို့ မတွေ့ကြုံရသေးသည့် တစ်စုံတစ်ရာ ရှိခဲ့လျှင်ပင် အကြည့်တစ်ချက်ဖြင့် ထိုအရာကို ၎င်းတို့ ရိပ်စားမိကြပေမည်။ ၎င်းတို့သည် ပြီးပြည့်စုံသော မဟာလူသားတစ်ဦးပင် ဖြစ်၏။ ဤသည်မှာ ပုံမှန် လူ့သဘာဝ၏ သရုပ်သကန်ဖြစ်သလော။ (မဟုတ်ပါ။) သို့ဆိုလျှင် ၎င်းတို့သည် ပုံမှန်လူတစ်ဦး ဖြစ်ကြသလော။ ဧကန်မုချ မဟုတ်ပေ။ ဤလူစားမျိုးက ၎င်းတို့သာမန်လူတစ်ဦးဖြစ်ကြောင်း၊ အားနည်းချက်များ၊ အပြစ်အနာအဆာများနှင့် ဖောက်ပြန်ပျက်စီးသော စိတ်သဘောထားတစ်ခုရှိကြောင်း ဝန်မခံပေ။ ထို့ကြောင့် ၎င်းတို့သည် ရှာဖွေပြီး ဆုတောင်းရန်အတွက် ဘုရားသခင်၏ ရှေ့မှောက်သို့ ရိုးသားစစ်မှန်သော စိတ်နှလုံးဖြင့် သာ၍ မကြာခဏ လာနိုင်ကြသလော။ ဧကန်မုချ မလာနိုင်ကြပေ။ ဤအရာက ၎င်းတို့အနေဖြင့် ယခုတိုင် ပုံမှန် လူ့သဘာဝ၏ အသိစိတ်နှင့် ဆင်ခြင်တုံတရားတို့ ကင်းမဲ့နေသေးသကဲ့သို့ ပုံမှန် လူ့သဘာဝကို အသက်မရှင်ကြသေးကြောင်း ပြသပေသည်။

ငါ့ကို ပြောလော့၊ သင်သည် သာမန်ဖြစ်ပြီး ပုံမှန်ဖြစ်သော သူတစ်ဦး မည်သို့ ဖြစ်နိုင်မည်နည်း။ ဘုရားသခင် ပြောသည့်အတိုင်း ကြီးကျယ်သော ပုဂ္ဂိုလ်တစ်ဦး သို့မဟုတ် မဟာလူသားတစ်ဦး ဖြစ်ရန် မကြိုးစားဘဲ ဖန်ဆင်းခံတစ်ဦး၏ သင့်လျော်သော နေရာကို သင် မည်သို့ ရယူနိုင်မည်နည်း။ သာမန်ဖြစ်ပြီး ပုံမှန်ဖြစ်သော လူတစ်ဦးဖြစ်ရန် သင် မည်သို့ လက်တွေ့လုပ်ဆောင်သင့်သနည်း။ ဤအရာကို မည်သို့ ဖြစ်မြောက်အောင်မြင်နိုင်မည်နည်း။ မည်သူ စကားပြောလိုသနည်း။ (ပထမဦးစွာ ကျွန်ုပ်တို့သည် သာမန်လူများ၊ အလွန် ရိုးရိုးသာမန်ဖြစ်သော လူများဖြစ်ကြောင်းနှင့် ကျွန်ုပ်တို့ သဘောမပေါက်သော၊ နားမလည်သော၊ ထိုးထွင်းသိမြင်နိုင်ခြင်း မရှိသော အရာများစွာ ရှိကြောင်းကို ကျွန်ုပ်တို့ ဝန်ခံရပါမည်။ ကျွန်ုပ်တို့သည် ဖောက်ပြန်ပျက်စီးပြီး အပြစ်အနာအဆာရှိကြောင်းကို ကျွန်ုပ်တို့ ဝန်ခံရပါမည်။ ထို့နောက်တွင် ကျွန်ုပ်တို့သည် ရိုးသားဖြူစင်သော စိတ်နှလုံး ရှိရမည်ဖြစ်ပြီး ရှာဖွေရန် ဘုရားသခင်၏ ရှေ့မှောက်သို့ မကြာခဏ လာရပါမည်။) ပထမဦးစွာ မိမိကိုယ်ကို အမည်ဂုဏ်ပုဒ်တစ်ခု မပေးနှင့်၊ ထို့နောက် ယင်းက သင့်ကို ဘောင်ခတ်သည်ကို ခွင့်မပေးဘဲ “ငါသည် ခေါင်းဆောင် ဖြစ်သည်၊ ငါသည် အဖွဲ့ခေါင်းဆောင် ဖြစ်သည်၊ ငါသည် ကြီးကြပ်ရေးမှူး ဖြစ်သည်၊ သို့မဟုတ် ငါသည် ဤနယ်ပယ်တွင် အသိပညာအကြွယ်ဝဆုံးနှင့် နည်းပညာအရ အကျွမ်းကျင်ဆုံးသူ ဖြစ်သည်” ဟု မပြောနှင့်။ သင် ကိုယ်တိုင်ပေးထားသော အမည်ဂုဏ်ပုဒ်၏ တားဆီးခြင်းကို မခံရစေနှင့်။ ဤအရာ ဖြစ်ပျက်သည်နှင့်တစ်ပြိုင်နက် ယင်းက သင့်ကို တင်းကျပ်စွာ ချည်နှောင်လိမ့်မည် ဖြစ်သည်၊ သင်၏ စကားများနှင့် လုပ်ရပ်များသည် ယင်း၏ သက်ရောက်မှုကို ခံရလိမ့်မည်ဖြစ်ပြီး သင်၏ ပုံမှန် တွေးခေါ်မှုနှင့် ဆုံးဖြတ်ချက်တို့သည်လည်း ထိုနည်းတူ ဖြစ်လိမ့်မည်။ ဤအဆင့်အတန်း၏ ကန့်သတ်ချက်များမှ သင် ရုန်းထွက်လွတ်မြောက်ရမည်။ ပထမဦးစွာ ဤတရားဝင် အမည်ဂုဏ်ပုဒ်၏ ရာထူးမှ ဆင်းပြီး သာမန်လူတစ်ဦး၏ နေရာကို ရယူလော့။ ထို့နောက် သင်၏ စိတ်သဘောထားသည် အတော်အတန် ပုံမှန် ဖြစ်လာလိမ့်မည်။ သင်သည် ဤသို့လည်း ဝန်ခံရမည်၊ “ဤအရာကို မည်သို့ လုပ်ဆောင်ရမည်ကို ကျွန်ုပ် မသိပါ၊ ပြီးလျှင် ထိုအရာကို ကျွန်ုပ် နားမလည်ပါ၊ ကျွန်ုပ် လေ့လာစုံစမ်းမှုအချို့ ပြုလုပ်ပြီး လေ့လာရမည်” သို့မဟုတ် “ဤအရာကို ကျွန်ုပ် မည်သည့်အခါမျှ မကြုံဖူးပါ၊ ထို့ကြောင့် မည်သည့်အရာ လုပ်ဆောင်ရမည်ကို ကျွန်ုပ် မသိပါ” ဟူ၍ ဖြစ်သည်။ သင် အမှန်တကယ် တွေးနေသည့်အရာကို သင် ပြောနိုင်ပြီး ဤကဲ့သို့ ရိုးသားစွာ ပြောဆိုနိုင်သောအခါ သင်သည် ပုံမှန် ဆင်ခြင်တုံတရားကို ပိုင်ဆိုင်လိမ့်မည် ဖြစ်သည်။ သင်သည် အခြားသူများကို သင့်ပကတိအခြေအနေကို သိခွင့်ပေးပါက ၎င်းတို့သည် သင့်အပေါ် ပုံမှန် အမြင်တစ်ခု ရှိကြလိမ့်မည်ဖြစ်ပြီး သင်သည် ဟန်ဆောင်နေရန် လိုအပ်မည် မဟုတ်ပေ။ သင်သည် ပြင်းထန်စွာ ဖိအားပေးခံရသည်ဟု ခံစားရတော့မည် မဟုတ်ဘဲ အခြားသူများနှင့် ပုံမှန် ဆက်သွယ်ပြောဆိုနိုင်လိမ့်မည် ဖြစ်သည်။ ဤကဲ့သို့ အသက်ရှင်ခြင်းသည် လွတ်လပ်ပြီး လွယ်ကူလေသည်။ ဘဝသည် အလွန် ပင်ပန်းသည်ဟု ခံစားရသူ မည်သူမဆိုသည် မိမိကိုယ်ကိုသာ အပြစ်တင်ရန် ရှိလေသည်။ မည်သည့်အရာကိုမျှ ဟန်မဆောင်နှင့် သို့မဟုတ် မဖုံးကွယ်နှင့်။ ပထမဦးစွာ လူတိုင်းက ယင်းတို့ကို သိရှိပြီး နားလည်စေရန်အလို့ငှာ သင်၏ စိတ်နှလုံးထဲတွင် သင် တွေးနေသည့်အရာနှင့် သင်၏ စစ်မှန်သော အတွေးများကို ပွင့်ပွင့်လင်းလင်း ပြောဆိုလော့။ ဤသို့ဖြင့် သင်၏ စိုးရိမ်ပူပန်မှုများအပြင် သင်နှင့် အခြားသူများကြားရှိ အတားအဆီးများနှင့် သံသယများအားလုံးသည် ဖယ်ရှားရှင်းလင်းခြင်း ခံရလိမ့်မည် ဖြစ်သည်။ သင်သည် အခြားတစ်စုံတစ်ခုကြောင့် အခက်အခဲဖြစ်ရသည်။ သင့်ကိုယ်သင် အဖွဲ့၏ ဦးဆောင်သူ၊ ခေါင်းဆောင်၊ အမှုဆောင်၊ သို့မဟုတ် ရာထူး၊ အဆင့်အတန်းနှင့် ရပ်တည်ချက် ရှိသူတစ်ယောက်အဖြစ် အစဉ် သတ်မှတ်သည်။ သင်သည် တစ်စုံတစ်ခုကို နားမလည်၊ မလုပ်ဆောင်နိုင်ဟုပြောလျှင် သင့်ကိုယ်သင် သိက္ခာချနေသည် မဟုတ်လော။ သင်၏စိတ်နှလုံးတွင် ဤအချုပ်အနှောင်များကို ဘေးဖယ်ထားသောအခါ၊ ခေါင်းဆောင်၊ သို့မဟုတ် အမှုဆောင်တစ်ယောက်အဖြစ် သင့်ကိုယ်သင် တွေးထင်ခြင်းကို ရပ်လိုက်သောအခါ၊ သင်သည် အခြားလူတို့ထက် ပိုသာသည်ဟု တွေးထင်ခြင်းကို ရပ်လိုက်ပြီး သင်သည် အခြားလူတိုင်းနှင့်တူသော သာမန်လူတစ်ယောက်ဖြစ်ကြောင်းနှင့် သင်သည် သူတစ်ပါးတို့ထက် နိမ့်ကျသည့် အချို့နယ်ပယ်များရှိသည်ဟု ခံစားရသောအခါ၊ သင်သည် ဤသဘောထားနှင့် သမ္မာတရား၊ အလုပ်နှင့်ဆက်နွှယ်သော ကိစ္စများကို မိတ်သဟာယဖွဲ့သောအခါ အခြေအနေ ကွာခြားသကဲ့သို့ သက်ရောက်မှုက ကွာခြားသည်။ သင်၏ စိတ်နှလုံးတွင် အစဉ်သဖြင့် စိုးရိမ်ကြောင့်ကြမှုများရှိလျှင်၊ အစဉ်ဖိစီးပြီး စိတ်ကျဉ်းကျပ်လျှင်၊ ဤအရာများကို သင်ဖယ်ရှားလိုသော်လည်း မဖယ်ရှားနိုင်လျှင် ဘုရားသခင်ထံ သင် အလေးအနက် ဆုတောင်းသင့်သည်၊ သင့်ကိုယ်သင် သုံးသပ်သင့်သည်၊ သင်၏ အားနည်းချက်များကို မြင်ပြီး၊ သမ္မာတရားအတွက် ကြိုးပမ်းသင့်သည်။ သင်သည် သမ္မာတရားကို လက်တွေ့လုပ်ဆောင်နိုင်ပါက ရလဒ်များ ရရှိလိမ့်မည်။ မည်သည့်အရာကို လုပ်ဆောင်သည်ဖြစ်စေ အဆင့်အတန်းတစ်ခုခုဖြင့်၊ သို့မဟုတ် ရာထူးတစ်ခုကို အသုံးပြုလျက်ဖြင့် ပြောဆို ပြုမူခြင်းမပြုနှင့်။ ရှေးဦးစွာ ဤအရာအားလုံးကို တစ်ဖက်တွင် ထားလိုက်ပြီး သင့်ကိုယ်သင် သာမန်လူတစ်ယောက်၏နေရာတွင် ထားပါ။ လူတစ်ဦးက “သင်သည် ခေါင်းဆောင် မဟုတ်ပါလား။ အဖွဲ့ကို သင် ကြီးကြပ်သည် မဟုတ်ပါလား။ ဤအရာကို သင် နားလည်သင့်သည်”ဟု ပြောသည့်အခါ တုံ့ပြန်သည့်အနေဖြင့် သင်က “သင်သည် ခေါင်းဆောင်တစ်ဦး သို့မဟုတ် အဖွဲ့ခေါင်းဆောင်တစ်ဦးဖြစ်လျှင် အရာရာကို သင် နားလည်နိုင်သည်ဟု ဘုရားနှုတ်ကပတ်တော်ထဲ၌ မည်သည့်နေရာတွင် ပြောပါသနည်း။ ဤအရာကို ကျွန်ုပ် နားမလည်ပါ။ ကျွန်ုပ်ကို အကဲဖြတ်ဝေဖန်ရန် သင်၏ အမြင်ကို အသုံးမပြုပါနှင့်။ သင် များစွာ တောင်းဆိုလွန်းသည်။ ကျွန်ုပ် ခေါင်းဆောင်တစ်ဦးဖြစ်သည်မှာ မှန်သော်လည်း သမ္မာတရားအပေါ် ကျွန်ုပ်၏ သိနားလည်မှုမှာ အလွန် ပေါ့တန်နေဆဲဖြစ်ပြီး ဤအရာကို ကျွန်ုပ် မတွေ့ကြုံရသေးသောကြောင့် မည်သည့်ဆုံးဖြတ်ချက် ချရမည်ကို မသိသကဲ့သို့ မရိပ်စားမိနိုင်သေးပါ။ ကျွန်ုပ် ဆုတောင်းပြီး ရှာဖွေရန် လိုအပ်သည်။ ဘုရားသခင်က သင်နားမလည်သည့် အရာနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်လေနှင့်ဟု ပြောထားပြီး ဖြစ်သည်။ သင်သည် ကျွန်ုပ်ကို အစဉ်သဖြင့် ချက်ချင်းလက်ငင်း နားလည်စေချင်ပြီး ချက်ချင်း ဆုံးဖြတ်ချက်ချစေချင်သည်။ မှားယွင်းသည့် ဆုံးဖြတ်ချက်ကို ကျွန်ုပ် ချမိလျှင် အဘယ်သို့လုပ်မည်နည်း။ ဤအတွက် မည်သူ တာဝန်ရှိမည်နည်း။ သင် တာဝန်ယူနိုင်ပါသလား။ သင်သည် ကျွန်ုပ်ကို အမှားတစ်ခု ပြုလုပ်မိစေချင်သလား။ ဤအရာကို လုပ်ဆောင်ရာတွင် သင်သည် ကျွန်ုပ်အတွက် တာဝန်ရှိပါသလား။ ကျွန်ုပ်တို့ အတူတကွ ပူးပေါင်းအလုပ်လုပ်သင့်သည်၊ အတူတကွ ဆုတောင်းပြီး ရှာဖွေသင့်ကာ ဤကိစ္စရပ်ကို ကောင်းစွာ ကိုင်တွယ်သင့်သည်”ဟု ပြောသည်။ ဤအရာကို သင် လုပ်ဆောင်နိုင်သလော။ ဤသည်မှာ လုပ်ဆောင်ရန် လွယ်ကူသလော။ သင်သည် လှိုက်လှိုက်လှဲလှဲပုံစံဖြင့် အခြားသူများကို စကားပြောနိုင်လျှင် “အမှန်ပင် ကျွန်ုပ်၏ ဝိညာဉ်ရင့်ကျက်မှုသည်လည်း အလွန် နည်းပါးပါသည်။ ကျွန်ုပ် ရှာဖွေပြီး ဆုတောင်းခြင်းမရှိလျှင် အချိန်မရွေး အမှားတစ်ခု လုပ်မိနိုင်သည်။ တစ်ခါတစ်ရံ မိမိကိုယ်ကို မထိန်းချုပ်နိုင်ဘဲ အမှားများ လုပ်မိသည်။ ကျွန်ုပ်၏ ဝိညာဉ်ရင့်ကျက်မှုက မည်မျှ ကြီးမားသည်ဟု သင် ထင်ပါသနည်း။ သင်သည် ကျွန်ုပ်ကို အလွန် အထင်ကြီးလွန်းပေပြီ”ဟု သင် ပြောနိုင်သည်။ တစ်ဖက်လူက သင် ပြောသည့်အရာကို ကြားသည့်အခါ သင်သည် စိတ်နှလုံးထဲမှ လာသည့်အတိုင်း စကားပြောနိုင်သည့် အလွန် ရိုးသားသော လူတစ်ဦးဖြစ်သည်ဟု ခံစားရလိမ့်မည်။ ထို့နောက်တွင် သင့်အပေါ် အလွန်များစွာ တောင်းဆိုရမည့်အစား သင်နှင့်အတူ ပူးပေါင်းအလုပ်လုပ်လိမ့်မည်။ ဤအရာကို သင် လက်တွေ့လုပ်ဆောင်ပါက သင် လုပ်ဆောင်သည့်အရာများတွင် သင်သည် သာ၍ စဉ်းစားချင့်ချိန်နိုင်လာလိမ့်မည်။ သင်သည် ကျော်ကြားမှု၊ အကျိုးအမြတ်နှင့် အဆင့်အတန်းတို့၏ ဘောင်ခတ်မှုနှင့် ချည်နှောင်မှုတို့ကို ခံရလိမ့်မည် မဟုတ်သကဲ့သို့ သင်၏ စိတ်နှလုံးသည် လွတ်မြောက်သွားလိမ့်မည်။ သင်သည် ပွင့်လင်းသည့် စိတ်နှလုံးဖြင့် စကားပြောကာ ပြုမူဆောင်ရွက်နိုင်လိမ့်မည်ဖြစ်ပြီး အခြားသူများနှင့် ညီညွတ်စွာ ပူးပေါင်းဆောင်ရွက်နိုင်လိမ့်မည်ဖြစ်ကာ ညီအစ်ကို မောင်နှမများကို မှန်ကန်စွာ ဆက်ဆံနိုင်လိမ့်မည်။ ဤအချိန်တွင် သင်၏ အခြေအနေသည် တိုး၍ ပုံမှန်ဖြစ်လိမ့်မည်ဖြစ်ပြီး သင်၏ လုပ်ရပ်များသည် တိုး၍ ကျိုးကြောင်းဆီလျော်လာလိမ့်မည်။ ဤအရာကို လူတိုင်း မြင်နိုင်လိမ့်မည်ဖြစ်ပြီး “ဤခေါင်းဆောင်သည် အမှန်တကယ် ပြောင်းလဲလေပြီ။ သူသည် အသိတရားနှင့် ဆင်ခြင်တုံတရားတို့ အမှန်တကယ် ရှိပြီး ပုံမှန်လူ့သဘာဝကို အသက်ရှင်နေထိုင်ပြီးဖြစ်သည်။ ထိုသို့သောလူကို ခေါင်းဆောင်အဖြစ် ရှိထားလျက် ကျွန်ုပ်တို့သည်လည်း အကျိုးကျေးဇူးများစွာ ရရှိကြသည်”ဟု ပြောနိုင်လိမ့်မည်။ ဤအချိန်တွင် အလုပ်၌ သင် တစ်ဖန် ပါဝင်ပတ်သက်သည့်အခါ ရှာဖွေခြင်းနှင့် ဆုတောင်းခြင်း ဖြစ်စေ၊ မိတ်သဟာယအတွက် အခြားသူများထံ သွားခြင်းဖြစ်စေ သင် လုပ်ဆောင်သည့်အရာသည် မှန်ကန်ပြီး သင့်တင့် လျောက်ပတ်ကာ သင်သည် ဒွိဟများ ရှိလိမ့်မည် မဟုတ်။ သင် လုပ်ဆောင်သမျှတွင် ခိုင်မာစွာနှင့် တည်ငြိမ်စွာ သင် ရှေ့ဆက်သည်။ ဖြေရှင်းချက်များအတွက် သင် စိတ်မရှည်မဖြစ်ဘဲ အမှုအရာများ ဖြစ်ခွင့်ပေးလိုက်သည်။ မည်သည့်အရာကို သင် ကြုံရသည်ဖြစ်စေ ထိုအရာကို ဘုရားသခင် ရှေ့မှောက်သို့ သင် ဆောင်ကြဉ်းနိုင်ပြီး သင်၏ ရိုးသားစစ်မှန်သော စိတ်နှလုံးကို ပူဇော်နိုင်သည်။ ဤသည်မှာ အရာခပ်သိမ်း၌ သင် လက်တွေ့လုပ်ဆောင်နိုင်သည့် စည်းမျဉ်းတစ်ခု ဖြစ်သည်။ ခေါင်းဆောင်များနှင့် အမှုဆောင်များဖြစ်စေ၊ ညီအစ်ကို မောင်နှမများဖြစ်စေ၊ လူတိုင်းသည် သာမန်လူတစ်ဦး ဖြစ်၏။ ဤစည်းမျဉ်းကို ၎င်းတို့အားလုံး လက်တွေ့လုပ်ဆောင်သင့်သည်။ လူတိုင်းတွင် ဘုရားနှုတ်ကပတ်တော်ကို လက်တွေ့လုပ်ဆောင်ခြင်းအတွက် ခွဲတမ်းတစ်ခုနှင့် တာဝန်ရှိသည်။ သင်သည် ခေါင်းဆောင်တစ်ဦး၊ အမှုဆောင်တစ်ဦး၊ အဖွဲ့၏ ခေါင်းဆောင်၊ ကြီးကြပ်သည့် ပုဂ္ဂိုလ် သို့မဟုတ် အဖွဲ့ထဲတွင် အလွန်လေးစားခံရသည့်လူတစ်ဦး ဖြစ်ကောင်းဖြစ်နိုင်သည်။ သင် မည်သည့်အရာဖြစ်သည်ဖြစ်စေ ဤသို့ သင် လက်တွေ့လုပ်ဆောင်ရန် သင်ယူသင့်သည်။ သင်၏ ခေါင်းပေါ်တွင် ဆောင်းထားသည့် ရောင်ဝါနှင့် ဂုဏ်ပုဒ်ကို ချွတ်လိုက်လော့၊ သင့်အပေါ် အခြားသူများ ပေးအပ်ထားသည့် သရဖူများကို ချွတ်လော့။ ထို့နောက်တွင် ပုံမှန် လူတစ်ဦးဖြစ်လာရန် လွယ်ကူသည်ကို သင် တွေ့ရလိမ့်မည်ဖြစ်ပြီး အသိတရားနှင့် ဆင်ခြင်တုံတရားအရ စိတ်အေးသက်သာ သင် ပြုမူဆောင်ရွက်လိမ့်မည်။ ထို့နောက်တွင် သင်သည် နားမလည်သကဲ့သို့ မသိကြောင်း ဝန်ခံရုံမျှသည် မလုံလောက်သည်မှာ အမှန်ပေ။ ဤသည်မှာ ပြဿနာများကို ဖြေရှင်းသည့် နောက်ဆုံးဖြေရှင်းချက် မဟုတ်။ နောက်ဆုံး ဖြေရှင်းချက်မှာ အဘယ်နည်း။ ကိစ္စရပ်များနှင့် ပြဿနာများကို ဆုတောင်းပြီး ရှာဖွေရန် ဘုရားသခင် ရှေ့မှောက်သို့ ယူဆောင်လော့။ လူတစ်ဦးအနေဖြင့် တစ်ဦးတည်းဆုတောင်းရန် မလုံလောက်ပေ။ ထိုအစား ဤကိစ္စရပ်နှင့်စပ်လျဉ်း၍ လူတိုင်းနှင့်အတူတကွ သင်သည် ဆုတောင်းချက်များကို ပူဇော်ရမည်ဖြစ်ပြီး ဤတာဝန်နှင့် ဝတ္တရားကို ထမ်းရွက်ရမည်ဖြစ်သည်။ ယင်းမှာ အမှုအရာများကို လုပ်ဆောင်ရန် ကောင်းမွန်သည့် နည်းလမ်းတစ်ခု ဖြစ်၏။ သင်သည် ကြီးမြတ်သည့် ပုဂ္ဂိုလ်တစ်ဦးနှင့် မဟာလူသားတစ်ဦး ဖြစ်ရန် ကြိုးစားသည့် လမ်းကြောင်းကို ရှောင်ရှားမိလိမ့်မည်။ ဤအရာကို သင် လုပ်ဆောင်နိုင်ပါက သင်သည် ဖန်ဆင်းခံတစ်ဦး၏ သင့်တင့်လျောက်ပတ်သည့် နေရာကို အမှုမဲ့အမှတ်မဲ့ ခံယူမိလိမ့်မည်ဖြစ်ပြီး မဟာလူသားနှင့် ကြီးမြတ်သည့် ပုဂ္ဂိုလ်တစ်ဦးဖြစ်ရန် ရည်မှန်းချက်နှင့် လိုအင်ဆန္ဒတို့၏ ဘောင်ခတ်ခြင်းများမှ မိမိကိုယ်ကို လွတ်မြောက်သွားစေလိမ့်မည်။

အဖန်ဆင်းခံတစ်ဦး၏ မှန်ကန်သော နေရာတွင် ရပ်တည်ခြင်းနှင့် သာမန်လူတစ်ဦး ဖြစ်ခြင်းဟူသည်မှာ လုပ်ဆောင်ရန် လွယ်ကူပါသလော။ (မလွယ်ကူပါ။) အခက်အခဲသည် မည်သည့်နေရာတွင် ရှိပါသနည်း။ ဤသို့ ဖြစ်သည်။ လူတို့က မိမိတို့၏ ဦးခေါင်းများသည် ဘုန်းရောင်ဝါနှင့် ဘွဲ့နာမများစွာဖြင့် ဆင်မြန်းခြင်းခံရသည်ဟု အမြဲ ခံစားကြသည်။ သူတို့သည် ကြီးမြတ်သော ပုဂ္ဂိုလ်များနှင့် မဟာလူသားများ၏ ပင်ကိုလက္ခဏာနှင့် အဆင့်အတန်းကိုလည်း မိမိတို့ကိုယ်ကို ပေးကြပြီး ဟန်ဆောင်ကာ အယောင်ဆောင် အလေ့အကျင့်များနှင့် အပြင်ပန်း ပြစားမှုများ အားလုံးတွင် ပါဝင်လုပ်ဆောင်ကြသည်။ ဤအရာများကို သင် လက်မလွှတ်ပါက၊ သင်၏ စကားများနှင့် လုပ်ဆောင်ချက်များသည် ဤအရာများ၏ ဘောင်ခတ်ခြင်းနှင့် ထိန်းချုပ်ခြင်းတို့ကို အမြဲခံရပါက ဘုရားနှုတ်ကပတ်တော်၏ လက်တွေ့ကျမှုထဲသို့ ဝင်ရောက်ရန် သင် အခက်တွေ့လိမ့်မည်။ သင် နားမလည်သည့် အရာများနှင့်ပတ်သက်သည့် ဖြေရှင်းချက်များအတွက် စိတ်မရှည်မဖြစ်ရန်နှင့် စိုးရိမ်သောကရောက်ခြင်းကို ရပ်တန့်ရန်နှင့် ထိုသို့သော ကိစ္စရပ်များကို ဘုရားသခင်ရှေ့သို့ သာ၍ မကြာခဏ ယူဆောင်ပြီး စစ်မှန်ရိုးသားသည့် စိတ်နှလုံးကို သူ့အား ပူဇော်ဆက်ကပ်ရန် ခက်ခဲလိမ့်မည်။ ဤအရာကို သင် လုပ်ဆောင်နိုင်မည် မဟုတ်။ ယင်းမှာ သင်၏ အဆင့်အတန်း၊ သင်၏ ဂုဏ်ပုဒ်များ၊ သင်၏ ပင်ကိုလက္ခဏာနှင့် ထိုသို့သော အရာများအားလုံးသည် အယောင်ဆောင်ဖြစ်ပြီး မမှန်ကန်သောကြောင့်၊ ထိုအရာများသည် ဘုရားနှုတ်ကပတ်တော်နှင့် ဆန့်ကျင်၊ ကွဲလွဲသောကြောင့် သင့်အနေဖြင့် ဘုရားသခင်ရှေ့သို့ မလာနိုင်ရန်အလို့ငှာ ဤအရာများက သင့်ကို ချည်နှောင်ထားခြင်း ဖြစ်သည်။ ဤအရာများက သင့်ကို မည်သည့်အရာ ဖြစ်စေသနည်း။ မိမိကိုယ်ကို ဟန်ဆောင်ရာတွင်၊ နားလည်သည့်ဟန်ဆောင်ခြင်း၊ တော်တတ်သည့်ဟန်ဆောင်ခြင်း၊ ကြီးမြတ်သည့် ပုဂ္ဂိုလ်တစ်ဦး ဖြစ်ဟန်ဆောင်ခြင်း၊ ကျော်ကြားသူတစ်ဦး ဖြစ်ဟန်ဆောင်ခြင်း၊ အရည်အချင်းရှိဟန်ဆောင်ခြင်း၊ အမြော်အမြင်ရှိဟန်ဆောင်ခြင်းနှင့် အရာရာကို သိဟန်၊ အရာရာကို တတ်စွမ်းနိုင်ပြီး အရာရာကို လုပ်ဆောင်နိုင်ဟန်ဆောင်ခြင်းတွင်ပင် သင့်ကို တော်စေသည်။ အခြားသူများက သင့်ကို ကိုးကွယ်ပြီး လေးစားကြရန်အလို့ငှာ ဤအရာက ထိုသို့ဖြစ်စေခြင်းဖြစ်သည်။ ၎င်းတို့သည် သင့်အပေါ် မှီခိုရင်းနှင့် သင့်ကို အထင်ကြီးလျက် မိမိတို့၏ ပြဿနာအားလုံးဖြင့် သင့်ထံ လာကြလိမ့်မည်။ ထိုသို့ဖြင့် ယင်းမှာ သင်သည် မိမိကိုယ်ကို မီးကင်ရန် မီးပေါ်တွင် ထားသည့်အလား ဖြစ်သည်။ ငါ့ကို ပြောလော့၊ မီးပေါ်တွင် အကင်ခံရခြင်းသည် ခံစားရကောင်းသလော။ (မကောင်းပါ။) သင် နားမလည်သော်လည်း သင် နားမလည်ကြောင်း မပြောဝံ့ချေ။ သင် မရိပ်စားမိနိုင်သော်လည်း မရိပ်စားမိနိုင်ကြောင်း မပြောဝံ့ချေ။ သင်သည် သိသာထင်ရှားစွာ အမှား လုပ်မိသော်လည်း ဝန်မခံဝံ့ချေ။ သင်၏ စိတ်နှလုံးသည် မချိတင်ကဲဝေဒနာ ခံစားရသော်လည်း “ဤတစ်ကြိမ် အမှန်တကယ် ကျွန်ုပ်၏ အပြစ်ဖြစ်ပါသည်၊ ဘုရားသခင်နှင့် ကျွန်ုပ်၏ ညီအစ်ကို မောင်နှမများကို ကျွန်ုပ် အကြွေးတင်ပါသည်။ ဘုရားအိမ်တော်ကို ထိုမျှ ကြီးမားသည့် ဆုံးရှုံးမှုကို ကျွန်ုပ် ဖြစ်စေပြီဖြစ်သော်လည်း လူတိုင်းရှေ့တွင် ရပ်ပြီး ဝန်ခံဖို့ သတ္တိမရှိပါ”ဟု မပြောဝံ့ပေ။ အဘယ်ကြောင့် သင် မပြောဝံ့သနည်း။ သင်က “ကျွန်ုပ်၏ ညီအစ်ကို မောင်နှမများက ကျွန်ုပ်ကို ပေးထားသည့် နာမည်ဂုဏ်သတင်း၊ ဂုဏ်ရှိန်ဂုဏ်ဝါနှင့်အညီ ကျွန်ုပ် အသက်ရှင်ဖို့ လိုအပ်သည်။ ကျွန်ုပ်အတွက် နှစ်များစွာကြာ သူတို့ စွဲကိုင်ထားသည့် စိတ်ထက်သန်သော မျှော်လင့်ချက်များကို မဆိုထားနှင့်၊ ကျွန်ုပ်အတွက် သူတို့၌ရှိကြသည့် အထင်ကြီးလေးစားမှုနှင့် ယုံကြည်ကိုးစားမှုတို့ကို ကျွန်ုပ် သစ္စာဖောက်၍ မရပါ။ ထို့ကြောင့် ကျွန်ုပ် ဆက်လက် ဟန်ဆောင်ရမည်”ဟု ယုံကြည်သည်။ ထိုသို့သော ဟန်ဆောင်မှုတစ်ခုသည် မည်သည့်အရာနှင့် တူသနည်း။ သင်သည် မိမိကိုယ်ကို ကြီးမြတ်သည့် ပုဂ္ဂိုလ်တစ်ဦးနှင့် မဟာလူသားတစ်ဦးအဖြစ် အောင်မြင်စွာ ပြုလုပ်ပြီး ဖြစ်သည်။ ညီအစ်ကို မောင်နှမများက မေးမြန်းရန်၊ တိုင်ပင်ရန်နှင့် မိမိတို့ ရင်ဆိုင်ရသည့် မည်သည့်ပြဿနာမဆိုနှင့် ပတ်သက်၍ သင်၏ အကြံပြုတိုက်တွန်းမှုကို အရေးတကြီး တောင်းခံရန် သင့်ထံ လာချင်ကြသည်။ ၎င်းတို့အနေဖြင့် သင်မရှိဘဲနှင့် အသက်ပင် မရှင်နိုင်ကြသည့်ပုံရသည်။ သို့ရာတွင် သင်၏ စိတ်နှလုံးသည် မချိတင်ကဲဝေဒနာခံစားရသည် မဟုတ်လော။ လူအချို့သည် ဤမချိတင်ကဲဝေဒနာ မခံစားရသည်မှာ အမှန်ဖြစ်၏။ အန္တိခရစ်တစ်ဦးသည် ဤမချိတင်ကဲဝေဒနာကို မခံစားပေ။ ထိုအစား မိမိတို့၏ အဆင့်အတန်းသည် အခြားအရာအားလုံးအထက်တွင် ရှိသည်ဟု တွေးထင်လျက် ထိုအရာ၌ ၎င်းတို့ ဝမ်းမြောက်ပျော်ရွှင်ကြသည်။ သာမန်ဖြစ်သည့်၊ ပုံမှန်လူတစ်ဦးသည် မီးပေါ် အကင်ခံရသည့်အခါ မချိတင်ကဲဝေဒနာ ခံစားသည်။ ၎င်းတို့သည် သာမန်လူတစ်ဦးကဲ့သို့သာ လုံးဝ ဘာမျှမဟုတ်ဟု ခံစားရသည်။ အခြားသူများထက် ၎င်းတို့ ပိုသန်မာသည်ဟု မယုံကြည်ကြ။ လက်တွေ့ကျသည့် မည်သည့်အလုပ်ကိုမျှ မပြီးမြောက်နိုင်ရုံမက အသင်းတော် အလုပ်နှင့် ဘုရားရွေးချယ်ထားသူတို့ကို နှောင့်နှေးစေလိမ့်မည်ဟုလည်း ၎င်းတို့ တွေးထင်ကြသောကြောင့် အပြစ်တင်မှုကို ခံယူပြီး နုတ်ထွက်ကြလိမ့်မည်ဖြစ်သည်။ ဤသည်မှာ ဆင်ခြင်တုံတရားရှိသူတစ်ဦး ဖြစ်သည်။ ဤပြဿနာသည် ဖြေရှင်းရန် လွယ်ကူသလော။ ဆင်ခြင်တုံတရားရှိသူတို့အတွက် ဤပြဿနာကို ဖြေရှင်းရန် လွယ်ကူသော်လည်း ဆင်ခြင်တုံတရားမဲ့သူတို့အတွက် ခက်ခဲ၏။ အဆင့်အတန်းကို သင် ရရှိသည်နှင့် သင်သည် အဆင့်အတန်း၏ အကျိုးကျေးဇူးများကို အရှက်မဲ့စွာ မွေ့လျော်သည့်ရလဒ်အနေဖြင့် တကယ့် အလုပ်ကို လုပ်ရန် သင်၏ ပျက်ကွက်မှုအတွက် ထုတ်ဖော်ခံရပြီး ဖယ်ရှားရှင်းလင်းခံရလျှင် ဘယ်သူမပြုမိမိမှုသာဖြစ်ပြီး သင် ရရှိသည့်အရာနှင့် သင် ထိုက်တန်ပေသည်။ သနားခြင်း သို့မဟုတ် ကရုဏာ တစ်စက်မျှဖြင့်ပင် သင် မတန်ပေ။ ဤအရာကို ငါ အဘယ်ကြောင့် ပြောဆိုရသနည်း။ သင်သည် မြင့်သောနေရာတွင် မရမက ရပ်တည်သောကြောင့် ဖြစ်သည်။ သင်သည် မိမိကိုယ်ကို ကင်ရန် မီးပေါ်ထားလိုက်ခြင်း ဖြစ်သည်။ သင့်ဒဏ်ရာသည် မိမိကိုယ်ကို ထိခိုက်စေသည့် ဒဏ်ရာဖြစ်သည်။ သင့်အနေဖြင့် မီးပေါ်ထိုင်ပြီး အကင်မခံလိုပါက ဤဘွဲ့နာမများနှင့် ဂုဏ်ရှိန်ဂုဏ်ဝါများကို စွန့်လွှတ်ပြီး သင်၏ ညီအစ်ကို မောင်နှမများကို စစ်မှန်သော အခြေအနေနှင့် သင့်စိတ်နှလုံးရှိ အတွေးများကို ပြောပြသင့်သည်။ ဤနည်းအားဖြင့် ညီအစ်ကို မောင်နှမများသည် သင့်ကို မှန်ကန်စွာ ဆက်ဆံနိုင်ပြီး သင်သည် ဟန်ဆောင်နေစရာ မလိုအပ်ပေ။ ယခုတွင် သင်သည် ဖွင့်ပြောပြီး မိမိ၏ စစ်မှန်သော အခြေအနေကို ဖော်ထုတ်သဖြင့် သင်၏ စိတ်နှလုံးသည် သာ၍ အေးချမ်းသည်၊ သာ၍ စိုးရိမ်သောကကင်းသည် မဟုတ်လော။ သင့်ပခုံးပေါ်တွင် ထိုသို့သော လေးလံသည့် ဝန်ထုပ်တစ်ခုဖြင့် အဘယ်ကြောင့် လျှောက်လှမ်းသနည်း။ သင်၏ စစ်မှန်သည့် အခြေအနေကို သင် ထုတ်ပြောပါက ညီအစ်ကို မောင်နှမများက သင့်ကို အထင်သေးကြမည်လော။ ၎င်းတို့သည် သင့်ကို အမှန်တကယ် စွန့်ပစ်ကြလိမ့်မည်လော။ လုံးဝ မဟုတ်ပေ။ ဆန့်ကျင်ဘက်အနေဖြင့် ညီအစ်ကို မောင်နှမများသည် သင့်ကို အသိအမှတ်ပြုကြလိမ့်မည်ဖြစ်ပြီး သင့်စိတ်နှလုံးထဲ ရှိသည့်အတိုင်း စကားပြောဝံ့သည့်အတွက် သင့်ကို လေးစားကြလိမ့်မည်။ သင်သည် ရိုးသားသော လူတစ်ဦးဖြစ်သည်ဟု ၎င်းတို့ ပြောကြလိမ့်မည်။ ဤအရာက အသင်းတော်ထဲတွင် သင်၏ အလုပ်ကို ဟန့်တားလိမ့်မည် မဟုတ်သကဲ့သို့ ထိုအလုပ်အပေါ် အပျက်သဘောဆောင်သည့် သက်ရောက်မှု စိုးစဉ်းမျှ ရှိလိမ့်မည် မဟုတ်ပေ။ သင့်ထံတွင် အခက်အခဲများရှိကြောင်း ညီအစ်ကို မောင်နှမများက အမှန်တကယ် မြင်ပါက ၎င်းတို့သည် သင့်ကို ဆန္ဒအလျောက် ကူညီကာ သင်နှင့်အတူ အလုပ်လုပ်ကြလိမ့်မည်။ သင် အဘယ်သို့ ထင်ပါသနည်း။ ဤသည်မှာ ဖြစ်မည့်ပုံ မဟုတ်လော။ (ဟုတ်ပါသည်။) အခြားသူများ သင့်ကို အထင်ကြီးဖို့ အမြဲ ဟန်ဆောင်ခြင်းသည် အနုံအဆုံးသောအရာ ဖြစ်သည်။ အကောင်းဆုံးသော ချဉ်းကပ်နည်းမှာ ပုံမှန်ဖြစ်သော စိတ်နှလုံးဖြင့် သာမန်လူတစ်ဦး ဖြစ်ရန်၊ ဖြူစင်ပြီး ရိုးရှင်းသော ပုံစံဖြင့် ဘုရားရွေးချယ်ထားသူများထံ ဖွင့်ဟနိုင်ဖို့နှင့် စိတ်ရင်းအတိုင်း စကားပြောဆိုမှုများတွင် မကြာခဏ ပါဝင်ဖို့ဖြစ်သည်။ လူတို့က သင့်ကို အထင်ကြီး၊ လေးစားသည့်အခါ၊ သင့်ကို အလွန်အကျွံ ချီးမွမ်းသည့်အခါ သို့မဟုတ် မြှောက်ပင့်သော စကားများ ပြောသည့်အခါ လုံးဝ လက်မခံနှင့်။ ဤအရာအားလုံးကို ငြင်းပယ်သင့်သည်။ ဥပမာအားဖြင့် လူအချို့က “သင်သည် တက္ကသိုလ် ပါမောက္ခတစ်ဦး မဟုတ်ပါလား။ သင်သည် အလွန် နှံ့စပ်သည့်အတွက် သမ္မာတရားနှင့်ပတ်သက်၍ ကြီးမားသော သိနားလည်မှု ရှိရပေမည်”ဟု ပြောကောင်းပြောနိုင်သည်။ ၎င်းတို့ကို “ကျွန်ုပ်သည် မည်သည့် တက္ကသိုလ်မျိုး၏ ပါမောက္ခဖြစ်ပါသနည်း။ မည်သည့် အသိပညာပမာဏကမျှ သမ္မာတရားကို အစားမထိုးနိုင်ပါ။ ဤအသိပညာက ကျွန်ုပ်ကို ကြီးမားသည့် ဆင်းရဲဒုက္ခဖြစ်စေပြီးဖြစ်သည်။ ထိုအရာမှာ လုံးဝ အချည်းနှီးဖြစ်သည်။ ကျွန်ုပ်ကို အထင်မကြီးပါနှင့်။ ကျွန်ုပ်သည် သာမန်လူတစ်ဦးသာ ဖြစ်ပါသည်”ဟု ပြောလော့။ လူအချို့သည် မိမိတို့၏ အဆင့်အတန်းကို လက်လွှတ်ရန် အခက်ကြုံကြသည်မှာ အမှန်ပင်ဖြစ်၏။ ၎င်းတို့သည် သာမန်လူ၊ သာမညောင်ည လူများဖြစ်လိုပြီး ဖန်ဆင်းခံတစ်ဦး၏ မှန်သည့် နေရာတွင် ဧကန်အမှန် ရပ်တည်ချင်ကြသည်။ ၎င်းတို့အနေဖြင့် ထိုသို့ ဆင်းရဲဒုက္ခ မခံစားလိုကြသော်လည်း မိမိတို့ကိုယ်ကို မထိန်းနိုင်ကြပေ။ မိမိတို့ကိုယ်ကို သာလွန်သော လူများအဖြစ် အမြဲ မြင်မိကြပြီး မိမိတို့၏ အဆင့်မြင့်သော နေရာမှ မဆင်းနိုင်ကြပေ။ ဤသည်မှာ ခက်ခဲပေသည်။ လူတို့က ၎င်းတို့ကို လေးစားအားကျသည့် မျက်လုံးများဖြင့် ကြည့်လျက် ၎င်းတို့ကို ဝန်းရံကြသည့်အခါ ၎င်းတို့ နှစ်သက်သဘောကျကြသည်။ လူတို့က မိမိတို့ ပြဿနာအားလုံးနှင့်အတူ ၎င်းတို့ထံ သွားသည်ကိုလည်းကောင်း၊ ၎င်းတို့အပေါ် မှီခိုသည်ကိုလည်းကောင်း၊ ၎င်းတို့ ပြောသည်ကို နားထောင်ပြီး အထင်ကြီးသည်ကိုလည်းကောင်း နှစ်သက်သဘောကျကြသည်။ ၎င်းတို့အနေဖြင့် အရာရာတွင် ကျွမ်းကျင်သည့် သာလွန်သောလူများဖြစ်ကြောင်း၊ ၎င်းတို့သည် အရာခပ်သိမ်းကို သိရှိသောကြောင့် ၎င်းတို့ နားမလည်သည့်အရာ တစ်ခုမျှ မရှိကြောင်း လူတို့က ယုံကြည်ကြသည်ကို နှစ်သက်ကြပြီး လူတို့က ၎င်းတို့ကို အောင်မြင်သူများအဖြစ် မှတ်ယူကြလျှင် အလွန် ကောင်းကာ အံ့ဖွယ်ဖြစ်မည်ဟုပင် တွေးထင်ကြလေသည်။ ဤသည်မှာ ကုရာနတ္တိ ဆေးမရှိတော့ချေ။ လူအချို့သည် အခြားသူများ ပေးသည့် ချီးကျူးခြင်းများနှင့် သရဖူများကို လက်ခံကြပြီး အချိန်တစ်ခုကြာ မဟာလူသားနှင့် ကြီးမြတ်သော ပုဂ္ဂိုလ်အဖြစ် ပါဝင်ဆောင်ရွက်ကြသည်။ သို့ရာတွင် ၎င်းတို့သည် စိတ်မသက်မသာ ဖြစ်ပြီး မချိတင်ကဲဝေဒနာ ခံစားကြရသည်။ ၎င်းတို့ မည်သည့်အရာ လုပ်ဆောင်သင့်သနည်း။ သင့်ကို မြှောက်ပင့်လိုသူ မည်သူမဆိုသည် သင့်ကို မီးကင်ရန် မီးပေါ် အမှန်တကယ် ထားရှိနေခြင်းဖြစ်ပြီး ထိုသူတို့ထံမှ သင် ဝေးဝေးနေသင့်သည်။ သို့မဟုတ်လျှင် သင်၏ ဖောက်ပြန်ပျက်စီးခြင်း အမှန်တရားကို ၎င်းတို့ထံ ထုတ်ဖော်ဖို့ အခွင့်အရေးတစ်ခုကို ရှာလော့၊ သင်၏ စစ်မှန်သော အခြေအနေကို ၎င်းတို့အား ပြောပြီး သင်၏ အပြစ်အနာအဆာများနှင့် ကျရှုံးမှုများကို ဖော်ထုတ်လော့။ ဤနည်းဖြင့် ၎င်းတို့သည် သင့်ကို ကိုးကွယ်ကြလိမ့်မည်မဟုတ်၊ သို့မဟုတ် အထင်ကြီးကြလိမ့်မည် မဟုတ်။ ဤသည်မှာ လုပ်ဆောင်ရန် လွယ်ကူသလော။ အမှန်တွင် လုပ်ဆောင်ရန် လွယ်ကူသည်။ သင် အမှန်တကယ် မလုပ်ဆောင်နိုင်ပါက သင်သည် အလွန် မာနထောင်လွှားပြီး စိတ်ကြီးဝင်ကြောင်း သက်သေပြပေသည်။ သင်သည် မိမိကိုယ်ကို မဟာလူသား၊ ကြီးမြတ်သည့် ပုဂ္ဂိုလ်အဖြစ် တကယ့်ကို မှတ်ယူပြီး သင့်စိတ်နှလုံးတွင် ဤစိတ်သဘောထားမျိုးကို လုံးဝ မမုန်းသကဲ့သို့ စက်ဆုပ်ခြင်း မရှိပေ။ ထိုသို့ဖြစ်လျက် သင်သည် အခြားသူများ၏ အမြင်တွင် သင့်ကို ဂုဏ်အသရေပျက်စေသည့် မှောက်မှားမှုကို စောင့်ဆိုင်းရုံသာ တတ်နိုင်သည်။ သင်သည် ဆင်ခြင်တုံတရားရှိသည့် လူတစ်ဦး အမှန်တကယ် ဖြစ်လျှင် မဟာလူသားနှင့် ကြီးမြတ်သော ပုဂ္ဂိုလ်အဖြစ် အမြဲ ဆောင်ရွက်ချင်သည့် ဖောက်ပြန်ပျက်စီးသော စိတ်သဘောထားကို ရွံမုန်းကာ စက်ဆုပ်လိမ့်မည် ဖြစ်သည်။ အနည်းဆုံးအနေဖြင့် သင်သည် ဤခံစားချက်ရှိရမည်။ ထိုအခါတွင်မှ သင်သည် မိမိကိုယ်ကို မုန်းတီးပြီး ဇာတိပကတိကို ပုန်ကန်နိုင်ပေသည်။ သင်သည် သာမညောင်ည လူတစ်ဦး၊ သာမန်လူတစ်ဦး၊ ပုံမှန် လူတစ်ဦးဖြစ်ရန် မည်သို့ လက်တွေ့လုပ်ဆောင်သင့်သနည်း။ ပထမဦးစွာ အလွန် ကောင်းမြတ်ပြီး တန်ဖိုးရှိသည်ဟု သင် တွေးထင်သည့် သင် ဖက်တွယ်ထားသော အရာများအပြင် သင့်ကို အခြားသူများ လေးစားပြီး ချီးမွမ်းကြသည့် ထိုအပေါ်ယံဆန်သော၊ လှပသော စကားလုံးများကို သင် ငြင်းပယ်ပြီး လက်လွှတ်သင့်သည်။ သင်၏စိတ်နှလုံးတွင် သင်သည် မည်သို့သောလူမျိုးဖြစ်သည်၊ သင်၏ အနှစ်သာရ အဘယ်သို့ရှိသည်၊ သင်၏ အားနည်းချက်များက မည်သည့်အရာဖြစ်ပြီး မည်သည့် ဖောက်ပြန်ပျက်စီးမှုကို သင် ထုတ်ဖော်ပြသည်ဆိုသည်တို့ကို သင် ရှင်းလင်းစွာ သိရှိလျှင် ဤအရာကို အခြားလူများနှင့် ပွင့်လင်းစွာ မိတ်သဟာယဖွဲ့သင့်သည်။ ဤသို့ဖြင့် သင်၏ အခြေအနေမှန်က မည်သို့ရှိသည်၊ သင်၏ အတွေးများနှင့် ထင်မြင်ချက်များက မည်သို့ရှိသည်တို့ကို ၎င်းတို့ မြင်တွေ့နိုင်ဖို့ဖြစ်သည်။ ဤသို့အားဖြင့် ဤကဲ့သို့သော အရာများနှင့်ပတ်သက်ပြီး သင့်တွင် မည်သည့်အသိပညာရှိသည်ကို ၎င်းတို့ သိရှိဖို့ရန်ဖြစ်သည်။ သင်သည် မည်သည့်အရာကို လုပ်ဆောင်သည်ဖြစ်စေ မည်သူမျှ မသိရန်အလို့ငှာ အယောင်မဆောင်နှင့်၊ သို့မဟုတ် ဟန်မလုပ်နှင့်။ သင်၏ ကိုယ်ပိုင်ဖောက်ပြန်ပျက်စီးခြင်းနှင့် အားနည်းချက်များကို သူတစ်ပါးတို့အား မဖုံးကွယ်နှင့်။ ဤအယောင်ဆောင် အပြုအမူမျိုးသည် သင်၏ စိတ်နှလုံးတွင် အတားအဆီးတစ်ခု ဖြစ်သည်။ ဖောက်ပြန်ပျက်စီးခြင်းတစ်ခုလည်းဖြစ်ပြီး လူတို့ကို နောင်တရခြင်း၊ ပြောင်းလဲခြင်းမှ တားဆီးနိုင်သည်။ သင်သည် ဘုရားသခင်ထံ ဆုတောင်းရမည်။ အခြားလူတို့က သင့်ကို ပေးသည့် ချီးမွမ်းခြင်း၊ သင့်အား ၎င်းတို့ ပုံပေးသည့် ဂုဏ်ကျက်သရေနှင့် ၎င်းတို့ပေးအပ်သော သရဖူများကဲ့သို့သော အယောင်ဆောင်ဖြစ်သောအရာများအား သုံးသပ်ခြင်း၊ စိစစ်ခြင်းတို့ကို ထိန်းသိမ်းရမည်။ ဤအရာများက သင့်အပေါ်တွင် ဖြစ်စေသော ထိခိုက်နစ်နာမှုကို သင်မြင်ရမည်။ ထိုသို့ပြုလုပ်ရာတွင် သင်သည် သင်ကိုယ်တိုင်၏ ဆောင်ရွက်မှုကို သိလိမ့်မည်။ မိမိကိုယ်ကို သိမြင်မှုကို ရရှိလိမ့်မည်။ သင့်ကိုယ်သင် မဟာလူသားတစ်ဦးအဖြစ်၊ သို့မဟုတ် ကြီးမြတ်သော ပုဂ္ဂိုလ်တစ်ယောက်ယောက်အဖြစ် မြင်တော့မည်မဟုတ်ပေ။ ဤသို့သော မိမိကိုယ်ကို သိမြင်မှုကို သင် ရရှိသည်နှင့် သမ္မာတရားကို လက်ခံရန်၊ ဘုရားနှုတ်ကပတ်တော်များနှင့် သင်၏ စိတ်နှလုံးတွင်းသို့ လူသားအပေါ် ဘုရားသခင် တောင်းဆိုသောအရာကို လက်ခံရန်၊ သင့်အပေါ် ဖန်ဆင်းရှင်၏ ကယ်တင်ခြင်းကို လက်ခံရန်၊ တည်ကြည်ခိုင်မာစွာဖြင့် သာမန်လူတစ်ယောက်ဖြစ်ရန်၊ ရိုးသားပြီး အားကိုးရနိုင်သည့် တစ်စုံတစ်ဦးဖြစ်ရန်နှင့် ဖန်ဆင်းခံဖြစ်သော သင်ကိုယ်တိုင်နှင့် ဖန်ဆင်းရှင်ဖြစ်သော ဘုရားသခင်ကြား သာမန်ဆက်ဆံရေးကို တည်ဆောက်ရန် သင့်အတွက် လွယ်ကူလာလိမ့်မည်။ ဤသည်မှာ ဘုရားသခင်က လူတို့အပေါ် တောင်းဆိုသောအရာ အတိအကျဖြစ်ပြီး ၎င်းတို့အဖို့ လုံးဝ ရယူနိုင်သောအရာတစ်ခုလည်းဖြစ်သည်။ ဘုရားသခင်သည် သာမန်၊ ပုံမှန်ဖြစ်သော လူတို့ကိုသာ သူ့ရှေ့လာခွင့်ပေး၏။ ထိုဟန်ဆောင်သူများနှင့် အယောင်ဆောင် ကျော်ကြားသူများ၊ ကြီးမြတ်သော ပုဂ္ဂိုလ်များနှင့် မဟာလူသားများထံမှ ကိုးကွယ်မှုကို သူ လက်မခံပေ။ သင်သည် ဤအတုအယောင် ကိုယ်ရောင်ကိုယ်ဝါများကို လက်လွှတ်သည့်အခါ၊ သာမန်၊ ပုံမှန်လူတစ်ဦးဖြစ်ကြောင်း ဝန်ခံပြီး သမ္မာတရားကို ရှာကာ သူ့ထံ ဆုတောင်းရန် ဘုရားသခင်ဆီသို့ လာသည့်အခါ သူ့အတွက် သင်ရှိသည့် စိတ်နှလုံးသည် များစွာ သာ၍ စစ်မှန်လိမ့်မည်ဖြစ်ပြီး သင်သည် များစွာ သာ၍ စိတ်အေးချမ်းလိမ့်မည်။ ထိုသို့သော အချိန်တွင် သင့်ကို အားပေးပြီး ကူညီရန် ဘုရားသခင် လိုအပ်သည်ဟု သင် ခံစားရလိမ့်မည်ဖြစ်ပြီး သူ့ထံ ရှာဖွေကာ ဆုတောင်းဖို့ ဘုရားသခင်၏ ရှေ့မှောက်သို့ သာ၍ မကြာခဏ လာနိုင်လိမ့်မည်။ ငါ့ကိုပြောလော့၊ ကြီးမြတ်သည့် ပုဂ္ဂိုလ်၊ မဟာလူသားတစ်ဦးဖြစ်ရန် သာ၍ လွယ်ကူသလော သို့မဟုတ် သာမန်လူတစ်ဦးဖြစ်ရန် သာ၍ လွယ်ကူသလော။ (သာမန်လူတစ်ဦးဖြစ်ရန် သာ၍ လွယ်ကူပါသည်။) သဘောတရားအရ သာမန်လူတစ်ဦးဖြစ်ရန် လွယ်ကူသော်လည်း အမြဲ ပူပင်သောကဝေဒနာဖြစ်စေသည့် ကြီးမြတ်သော ပုဂ္ဂိုလ် သို့မဟုတ် မဟာလူသားတစ်ဦး ဖြစ်ဖို့ ခက်ခဲ၏။ သို့ရာတွင် လူတို့သည် မိမိတို့ကိုယ်ပိုင် ရွေးချယ်မှုများ ပြုလုပ်ပြီး ဤအရာကို လက်တွေ့လုပ်ဆောင်ကြသည့်အခါ ၎င်းတို့သည် မဟာလူသား သို့မဟုတ် ကြီးမြတ်သော ပုဂ္ဂိုလ်တစ်ဦး မဖြစ်ချင်ဘဲ မနေနိုင်ကြချေ။ ၎င်းတို့ မိမိတို့ကိုယ်ကို မထိန်းနိုင်ကြ။ ဤအရာကို ၎င်းတို့၏ သဘာဝ အနှစ်သာရတို့က ဖြစ်စေခြင်း ဖြစ်သည်။ ထိုသို့ဖြင့် လူသည် ဘုရားသခင်၏ ကယ်တင်ခြင်း လိုအပ်သည်။ အနာဂတ်တွင် တစ်စုံတစ်ဦးက “လူတစ်ဦးသည် မဟာလူသားနှင့် ကြီးမြတ်သော ပုဂ္ဂိုလ်တစ်ဦး ဖြစ်ရန် ကြိုးစားခြင်းကို မည်သို့ ရပ်တန့်နိုင်သနည်း”ဟု သင့်ကို မေးသည့်အခါ ဤမေးခွန်းကို သင် ဖြေနိုင်လိမ့်မည်လော။ သင် လုပ်ဆောင်ရန် လိုအပ်သမျှမှာ ငါ ချခင်းပေးသည့် နည်းစနစ်ကို လက်တွေ့လုပ်ဆောင်ရန် ဖြစ်သည်။ သာမန်လူတစ်ဦး ဖြစ်လော့၊ မိမိကိုယ်ကို ဟန်မဆောင်နှင့်၊ ဘုရားသခင်ထံ ဆုတောင်းပြီး ရိုးရှင်းသည့် နည်းလမ်းဖြင့် မိမိကိုယ်ကို ဖွင့်ဟကာ အခြားသူများနှင့် လှိုက်လှိုက်လှဲလှဲ စကားပြောရန် သင်ယူလော့။ ထိုသို့သော လက်တွေ့လုပ်ဆောင်မှုသည် အလိုအလျောက် အကျိုးဖြစ်ထွန်းလိမ့်မည်။ တဖြည်းဖြည်းနှင့် သင်သည် ပုံမှန်လူတစ်ဦးဖြစ်ရန် သင်ယူလိမ့်မည်။ ဘဝကို ငြီးငွေ့တော့မည် မဟုတ်၊ ပူပင်သောကရောက်တော့မည် မဟုတ်သကဲ့သို့ စိတ်ဆင်းရဲတော့မည် မဟုတ်ပေ။ လူအားလုံးသည် သာမန်လူများ ဖြစ်ကြသည်။ ၎င်းတို့၏ ကိုယ်ပိုင် ဆုကျေးဇူးများ ကွာခြားပြီး အစွမ်းအစတွင် အတော်အတန် ခြားနားသည်မှလွဲ၍ ၎င်းတို့ကြားတွင် ကွဲပြားမှု မရှိပေ။ ဘုရားသခင်၏ ကယ်တင်ခြင်းနှင့် ကွယ်ကာမှုကြောင့် မဟုတ်လျှင် ၎င်းတို့အားလုံး မကောင်းမှု ပြုမည်ဖြစ်ကာ အပြစ်ဒဏ်ပေးခြင်းကို ခံစားရမည် ဖြစ်သည်။ သင်သည် သာမန်လူတစ်ဦးဖြစ်ကြောင်း ဝန်ခံနိုင်လျှင်၊ လူ၏ စိတ်ကူးများနှင့် အနှစ်မဲ့သည့် အတွေးမှားများမှ သင် ထွက်နိုင်ပြီး ရိုးသားသော လူတစ်ဦးဖြစ်ရန် ကြိုးစားကာ ရိုးသားသည့် လုပ်ဆောင်ချက်များကို လုပ်ဆောင်နိုင်လျှင်၊ ဘုရားသခင်ကို တာဝန်သိစွာ ကျိုးနွံနာခံနိုင်လျှင် သင်သည် ပြဿနာများရှိလိမ့်မည် မဟုတ်သကဲ့သို့ လူသား ပုံသဏ္ဌာန်ကို အပြည့်အဝ အသက်ရှင်လိမ့်မည်။ ထိုမျှ ရိုးရှင်းသောကြောင့် အဘယ်ကြောင့် လမ်းကြောင်း မရှိရသနည်း။ ယခု ငါ ပြောပြီးသည့်အရာသည် အလွန် ရိုးရှင်း၏။ အမှန်တွင် ယင်းမှာ အတိအကျ ဖြစ်သည့်ပုံစံဖြစ်သည်။ သမ္မာတရားကို ချစ်သောသူတို့သည် ထိုသမ္မာတရားကို လုံးဝ လက်ခံနိုင်ပြီး “အမှန်တွင် ဘုရားသခင်သည် လူသားအပေါ် အလွန်များစွာ မတောင်းဆိုပါ။ လူသား အသိတရားနှင့် ဆင်ခြင်တုံတရားတို့ဖြင့် သူ၏ သတ်မှတ်ချက်များအားလုံး ပြည့်ဝနိုင်သည်။ လူတစ်ဦးအတွက် မိမိတာဝန်ကို ကောင်းစွာ ထမ်းဆောင်ရန် မခက်ခဲပါ။ လူတစ်ဦးသည် စိတ်ပါလက်ပါ ပြုမူဆောင်ရွက်ပြီး ဤအရာကို လက်တွေ့လုပ်ဆောင်ရန် စိတ်စွမ်းအားနှင့် လိုအင်ဆန္ဒရှိလျှင် စွမ်းဆောင်ရရှိရန် လွယ်ပါသည်”ဟုလည်း ပြောလိမ့်မည်။ သို့ရာတွင် လူအချို့သည် ဤအရာကို စွမ်းဆောင်မရရှိနိုင်ပေ။ ရည်မှန်းချက်များနှင့် လိုအင်ဆန္ဒများ အမြဲ ရှိကြသူများ၊ မဟာလူသားများနှင့် ကြီးမြတ်သော ပုဂ္ဂိုလ်များ အမြဲ ဖြစ်ချင်ကြသူများသည် ၎င်းတို့အနေဖြင့် သာမန်လူများ ဖြစ်လိုကြသော်လည်း ၎င်းတို့အတွက် မလွယ်ကူပေ။ ၎င်းတို့က မိမိတို့အနေဖြင့် အခြားသူများထက် သာလွန်ပြီး ပိုတော်သည်ဟု အမြဲ ခံစားကြသောကြောင့် ၎င်းတို့၏ စိတ်နှင့် နှလုံးသားတစ်ခုလုံးသည် မဟာလူသား သို့မဟုတ် ကြီးမြတ်သော ပုဂ္ဂိုလ်ဖြစ်လိုသည့် လိုအင်ဆန္ဒဖြင့် လောင်မြိုက်နေသည်။ ၎င်းတို့သည် သာမန်လူများဖြစ်ကာ ဖန်ဆင်းခံများအဖြစ် မိမိတို့၏ အဆင့်အတန်းကို ထိန်းသိမ်းရန် လိုလားခြင်းမရှိရုံမက မဟာလူသားများနှင့် ကြီးမြတ်သော ပုဂ္ဂိုလ်များဖြစ်ရန် ၎င်းတို့၏ လိုက်စားမှုအပေါ် မည်သည့်အခါတွင်မျှ စွန့်လွှတ်လိမ့်မည် မဟုတ်ဟူ၍လည်း သန္နိဋ္ဌာန်ပြုကြလေသည်။ ဤသည်မှာ ကုစား၍ မရတော့ပေ။

လူအချို့သည် မည်သည့်အရာ ကြုံရသည်ဖြစ်စေ သမ္မာတရားကို မရှာဖွေကြသကဲ့သို့ ဘုရားသခင်ကို ဆုမတောင်းကြချေ။ မိမိတို့၏ ကိုယ်ပိုင် ဆန္ဒများ၊ ဆုကျေးဇူးများနှင့် အစွမ်းအစအပေါ်အခြေခံ၍ ၎င်းတို့ ပြုမူဆောင်ရွက်ကြသည်။ ဘုရားသခင်ထံ ၎င်းတို့ ဆုတောင်းသည့်အခါတွင်ပင် ဟန်ဆောင်လုပ်ပြရုံလုပ်ပြကြပြီး မိမိတို့ စိတ်နှလုံးတွင် “ဘုရားသခင်က ငါ့ကို ဉာဏ်အလင်းပေးသည်ဖြစ်စေ၊ မပေးသည်ဖြစ်စေ ယင်းမှာ ဘုရားသခင်၏ကိစ္စ ဖြစ်သည်။ အကောင်းဆုံးဟု ငါထင်သည့် နည်းလမ်းဖြင့်သာ ငါ ဆောင်ရွက်မည်”ဟု တွေးကြသည်။ ဤအရာများကို မိမိတို့ဘာသာ အပြည့်အဝ ကိုင်တွယ်နိုင်စွမ်းရှိပြီး မိမိတို့ လုပ်သည့် အလုပ်အတွက် အပြည့်အဝ အရည်အချင်းရှိသည်ဟု ခံစားကြသည်။ ၎င်းတို့အတွက်မူ ဘုရားသခင်ထံ ဆုတောင်းခြင်းသည် ဟန်ဆောင်လုပ်ပြခြင်းနှင့်ဆိုင်သည့် ကိစ္စမျှသာ ဖြစ်သည်။ ထိုသို့သော လူများသည် မည်သည့်အရာနှင့် တူသနည်း။ ၎င်းတို့သည် သာမန်၊ ပုံမှန်လူများ ဖြစ်သည်ဟု ၎င်းတို့ ဝန်ခံနိုင်ကြသလော။ ဘုရားနှုတ်ကပတ်တော်၏ လက်တွေ့ကျမှုထဲသို့ ၎င်းတို့ ဝင်ရောက်နိုင်ကြသလော။ (လုံးဝ မဝင်ရောက်နိုင်ကြပါ။) ထိုသို့သော လူများသည် မည်သည့်အရာကိုမဆို ၎င်းတို့ လုပ်ဆောင်နိုင်သည်ဟု တွေးထင်ကြသလော။ (တွေးထင်ပါသည်။) ၎င်းတို့အနေဖြင့် ဘုရားနှုတ်ကပတ်တော်များအတိုင်း ပြုမူဆောင်ရွက်ခြင်း မရှိလျှင်ပင် မည်သည့်အရာကိုမဆို ၎င်းတို့ ကိုင်တွယ်နိုင်ပြီး ဘုရားနှုတ်ကပတ်တော်များကို ရှာဖွေခြင်းမရှိဘဲလည်း အမှုအရာများကို ဗျာများခြင်း သို့မဟုတ် အခက်အခဲများမရှိဘဲ ၎င်းတို့ လုပ်ဆောင်ပြီးမြောက်နိုင်သည်ဟု ယုံကြည်ကြသည်။ ဤကဲ့သို့သော လူများသည် မည်သည့် လမ်းကြောင်းကို လျှောက်နေကြသနည်း။ လိုက်စားသည့် လမ်းကြောင်းမှာ မဟာလူသားနှင့် ကြီးမြတ်သော ပုဂ္ဂိုလ်ဖြစ်ရန် ဖြစ်သလော။ (ဟုတ်ပါသည်။) ၎င်းတို့ မည်မျှ ကြီးမားသည့် အမှားလုပ်မိကြသည်ဖြစ်စေ၊ သို့မဟုတ် ပြစ်မှားမှု မည်မျှ ကျူးလွန်မိကြသည်ဖြစ်စေ ၎င်းတို့အတွက် ဘာမျှမဟုတ်သကဲ့သို့ ဖြစ်သည်။ အမှုအရာများစွာကို ၎င်းတို့ လုပ်ဆောင်ပြီးဖြစ်သရွေ့၊ အောင်မြင်မှုအချို့ကို စုဆောင်းပြီးဖြစ်ကာ သာလွန်သည့် ခံစားချက်တစ်ခုခု ခံစားရသရွေ့ အရင်းအမြစ်များနှင့် အရည်အသွေးများ ၎င်းတို့ ပိုင်ဆိုင်ထားသည်ဟု ခံစားကြသည်။ ၎င်းတို့သည် အလုပ်ကြိုးစားပြီး ဘုရားအိမ်တော်အတွက် များစွာ စွမ်းဆောင်ရရှိပြီးကြသူများ ဖြစ်သည်ဟု မိမိတို့ကိုယ်ကို တွေးထင်ကြသည်။ ၎င်းတို့သည် ဘုရားနှုတ်ကပတ်တော်များကို မလိုအပ်ကြ။ ဘုရားသခင်၏ အမှုတော်ကို ၎င်းတို့ မလိုအပ်ကြချေ။ ၎င်းတို့ကိုယ်တိုင်က မည်သည့်အရာကိုမဆို လုပ်ဆောင်နိုင်ကြသည် ဟူ၍ဖြစ်သည်။ ထိုသို့သော လူများသည် ဘုရားရှေ့မှောက်သို့ မည်သည့်အခါတွင်မျှ လာလိမ့်မည် မဟုတ်။ ၎င်းတို့ မလုပ်ဆောင်နိုင်သည့်အရာ မည်သည့်အရာမျှ မရှိဟု ၎င်းတို့ ကြွားဝါကြသည်။ တစ်စုံတစ်ခုကို ၎င်းတို့ ကြုံရသည့်အခါ ညီအစ်ကို မောင်နှမများနှင့် မိတ်သဟာယပြုရန် မဆိုထားနှင့်၊ ဘုရားသခင်ထံ လုံးဝ ဆုမတောင်းကြသကဲ့သို့ သမ္မာတရား စည်းမျဉ်းများကိုပင် မရှာကြချေ။ ဘုရားနှုတ်ကပတ်တော်များရှိ သမ္မာတရားကို ရှာရန် မဆိုထားနှင့်၊ အထက်ထံမှ တစ်ကြိမ်တစ်ခါမျှ ရှာဖွေခြင်း မရှိကြချေ။ ဘုရားနှုတ်ကပတ်တော်များတွင် အမှုအရာများစွာကို အသေးစိတ် ထည့်သွင်းဖော်ပြခြင်း မရှိသကဲ့သို့ ခိုင်လုံသည့် ရှင်းပြချက် ပေးထားခြင်း မရှိသောကြောင့် ထိုသို့သော အရာများကို မိမိတို့ဘာသာ ဖြေရှင်းရန်မှာ ၎င်းတို့အတွက် အဆင်ပြေသည်ဟု တွေးထင်ကြသည်။ ဘုရားသခင်ကို ၎င်းတို့ တစ်ဖက်တွင် အမှုမဲ့အမှတ်မဲ့ ဖယ်ထားလိုက်မိကြသည်။ အခြားသူများအပေါ် ၎င်းတို့ အမှုမဲ့အမှတ်မဲ့ အထင်အမြင်သေးပြီး လူတိုင်းကို ခြေဖြင့်နင်းလိုက်မိကြသည်။ ၎င်းတို့ လျှောက်လှမ်းနေသည့် လမ်းသည် ကျော်ကြားသူတစ်ဦး၊ ကြီးမြတ်သည့် ပုဂ္ဂိုလ်တစ်ဦးနှင့် မဟာလူသားတစ်ဦး ဖြစ်လာခြင်းဆီသို့ သွားသည့် လမ်းဖြစ်သည်။ အဆုံးတွင် ဤလူစားမျိုးသည် ခိုင်မာစွာ မရပ်တည်နိုင်ပေ။ ၎င်းတို့အနေဖြင့် သာမန်လူများဖြစ်ကြောင်း၊ အမှားများ ပြုလုပ်နိုင်စွမ်း၊ ပြစ်မှားမှုများ ကျူးလွန်နိုင်စွမ်းရှိပြီး ကျရှုံးနိုင်စွမ်း ရှိကြောင်းနှင့် ၎င်းတို့တွင် ပြစ်ချက်များနှင့် အပြစ်အနာအဆာများစွာ ရှိကြောင်း ဝန်ခံဖို့ သင်ယူရန် ၎င်းတို့ကို သင် စေခိုင်းမည်ဆိုပါက ဤအရာကို ၎င်းတို့ လုပ်ဆောင်နိုင်မည်လော။ (မလုပ်ဆောင်နိုင်ပါ။) ထိုကိုယ်ရောင်ကိုယ်ဝါများနှင့် သရဖူများကို ချွတ်ရန်၊ ၎င်းတို့၏ ညီအစ်ကို မောင်နှမများက ၎င်းတို့ကိုပေးထားသည့် အထင်ကြီးမှုကို လက်လွှတ်ရန်နှင့် အသင်းတော်၌ရှိသည့် မိမိတို့၏ သိက္ခာနှင့် အဆင့်အတန်းတို့ကို စွန့်လွှတ်ရန် ၎င်းတို့ကို သင် ပြောပါက ၎င်းတို့ သဘောတူကြမည်လော။ (တူကြမည်မဟုတ်ပါ။) ၎င်းတို့က “ကျွန်ုပ် ကြိုးစားရယူထားသည့် ကျော်ကြားမှုနှင့် သရဖူများကို ဤကဲ့သို့ တင်းတိမ်ရောင့်ရဲစွာ ကျွန်ုပ် အဘယ်သို့ စွန့်လွှတ်နိုင်မည်နည်း။ ကျွန်ုပ် ထိုမျှ မတုံးအပါ”ဟု ပြောကြပေမည်။ ပိုများသည့် လူတို့က ၎င်းတို့ကို မဟာလူသားများနှင့် ကြီးမြတ်သည့် ပုဂ္ဂိုလ်များအဖြစ် ဆက်ဆံရန် ၎င်းတို့ စိတ်ထက်သန်စွာ အလိုရှိကြသည်။ ၎င်းတို့ ပြစ်ချက်များနှင့် အပြစ်အနာအဆာများကို လူတို့ မြင်ပြီး ပုံမှန်လူများကဲ့သို့ ၎င်းတို့ကို မဆက်ဆံစေချင်ကြပေ။ လူတို့က ၎င်းတို့၏ အမှားများ၊ ကျရှုံးမှုများနှင့် အပြုအမူတို့ကို ဖော်ထုတ်သည့်အခါ သာ၍ပင် ၎င်းတို့ မနှစ်သက်ကြချေ။ ထိုသို့သောလူများသည် ဆုတောင်းပြီး သမ္မာတရား ရှာဖွေရန် ဘုရားသခင်၏ ရှေ့မှောက်သို့ မကြာခဏ လာနိုင်ကြသလော။ (မလာနိုင်ကြပါ။) ဆုတောင်းရန် ဘုရားသခင်၏ ရှေ့မှောက်သို့ လာလျှင်ပင် ၎င်းတို့တွင် ရိုးသားစစ်မှန်သော စိတ်နှလုံးတစ်ခု ရှိကြလိမ့်မည်လော။ ရှိကြမည် မဟုတ်။ ၎င်းတို့ ပြောဆို၊ လုပ်ဆောင်သမျှတိုင်းသည် မိမိတို့ ခေါင်းပေါ်ရှိ သရဖူနှင့် မိမိတို့ကိုယ်ပိုင် သိက္ခာအတွက် ဖြစ်သည်။ ၎င်းတို့သည် လူတိုင်းမြင်ဖို့ အမှုအရာများကို လုပ်ဆောင်ကြသော်လည်း ဘုရားသခင်၏ စိစစ်မှုကို လက်ခံကြလိမ့်မည်မဟုတ်သကဲ့သို့ မိမိတို့တွင် ရိုးသားစစ်မှန်သော စိတ်နှလုံး မရှိကြသဖြင့် ယင်းကို ဘုရားသခင်ထံ ပူဇော်ဆက်ကပ်နိုင်ခြင်း မရှိကြချေ။ ဘုရားနှုတ်ကပတ်တော်ရှိ ဘုရားသခင်၏ ရည်ရွယ်ချက်များကို ၎င်းတို့ မည်သည့် နည်းနှင့်မျှ သဘောပေါက်နားလည်နိုင်ခြင်း မရှိကြသကဲ့သို့ ဘုရားသခင် တောင်းဆိုသည့်အရာနှင့်အညီ မပြုမူနိုင်ကြပေ။ ထို့ကြောင့် ဤလူစားမျိုးသည် သမ္မာတရားကို ရှာဖွေလိုပြီး ကျော်ကြားသူ သို့မဟုတ် ကြီးမြတ်သောပုဂ္ဂိုလ်တစ်ဦး ဖြစ်လိုသည့် လိုအင်ဆန္ဒကို ဖယ်ရှားလိုလျှင်ပင် ရိုးသားစစ်မှန်ခြင်း မရှိကြချေ။ ဇာတိပကတိကို ၎င်းတို့ မပုန်ကန်နိုင်ကြသကဲ့သို့ သမ္မာတရားကို လက်တွေ့လုပ်ဆောင်နိုင်ခြင်း မရှိကြချေ။ ၎င်းတို့သည် မည်သည့်လူစားမျိုးများ ဖြစ်ကြသနည်း။ မယုံကြည်သူများ ဖြစ်သည်။ အန္တိခရစ်များဖြစ်ကြသည်။ အန္တိခရစ်များသည် အဆင့်အတန်း၊ ဩဇာလွှမ်းမိုးမှုနှင့် လူတို့ကြားတွင် သိက္ခာအနည်းငယ်ရှိသည်နှင့် ပြန်လမ်းမရှိသည့် လမ်းကြောင်းတစ်ခုကို စတင်ရင်း အမှီအခိုကင်းသည့် နိုင်ငံကို ခေါင်းမဖော်ဘဲ တည်ထောင်ကြတော့သည်။ သမ္မာတရားနှင့် ပတ်သက်၍ ၎င်းတို့ကို သင် အကြိမ်ပေါင်းမည်မျှ မိတ်သဟာယပြုသည်ဖြစ်စေ၊ ပြုပြင်သည်ဖြစ်စေ အချည်းနှီးဖြစ်လာလိမ့်မည်။ ဘုရားအိမ်တော်တွင် သမ္မာတရားနှင့် ပတ်သက်၍ မိတ်သဟာယပြုခြင်း၊ အတွေ့အကြုံဆိုင်ရာ သက်သေခံချက်များ၊ ဘုရားသခင်ကို ချစ်ပြီး သက်သေခံရန် ကြိုးစားခြင်း၊ သမ္မာတရားအပေါ် သဘောပေါက်နားလည်မှု စစ်စစ်နှင့် စည်းမျဉ်းများကို မိတ်သဟာယပြုရာတွင် ပါဝင်ခြင်းဟူသည့် ဤအပြုသဘောဆောင်သော အရာများသည် သမ္မာတရားကို ချစ်ပြီး ဘုရားသခင်အတွက် ကြီးမားသည့် စိတ်ပြင်းပြမှုတစ်ခု ရှိသူတို့အတွက်သာ ထိရောက်ပေသည်။ သမ္မာတရားကို မချစ်သူများ၊ ကောင်းချီးများကိုသာ လိုက်စားသူများနှင့် မဟာလူသားနှင့် ကြီးမြတ်သည့် ပုဂ္ဂိုလ်တို့၏ ကဏ္ဍကို ပါဝင်ဆောင်ရွက်ချင်သူတို့အတွက်မူ ထိုအရာများသည် လုံးဝ အသုံးမဝင်ပေ။ မည်သည့် သမ္မာတရားများ၊ မှန်ကန်သည့် စကားများနှင့် အပြုသဘောဆောင်သော အရာများမဆိုသည် သမ္မာတရားကို ချစ်သောသူများ၊ ဘုရားနှုတ်ကပတ်တော်ကို ချစ်ပြီး ဘုရားသခင်အတွက် ကြီးစွာသော စိတ်ဆန္ဒပြင်းပြမှု ရှိသူတို့အတွက်သာ ဖြစ်သည်။ သမ္မာတရားကို နားထောင်ပြီးနောက်တွင် ဤအရည်အချင်းများ မပိုင်ဆိုင်သောသူတို့သည်လည်း သမ္မာတရား မှန်ကန်ပြီး သမ္မာတရား ကောင်းမြတ်သည်ဟု ပြောကြလိမ့်မည် ဖြစ်သော်လည်း ထိုသမ္မာတရားကို ၎င်းတို့ တွေးဆပြီး “မည်သည့်အရာအတွက် ငါ အသက်ရှင်နေသနည်း။ ဂုဏ်သိက္ခာ၊ အဆင့်အတန်း၊ သရဖူများ၊ ကိုယ်ရောင်ကိုယ်ဝါများနှင့် ဘုရားသခင်၏ ဆုလာဘ်များအတွက် ငါ အသက်ရှင်သည်။ ဤအရာများ မရှိဘဲနှင့် ငါ့ထံတွင် ဂုဏ်သိက္ခာ ရှိသေးပါသလော။ ငါ့ဘဝ၏ အဓိပ္ပာယ်မှာ အဘယ်နည်း။ ဘုရားသခင်၌ ယုံကြည်ခြင်းဆိုသည်မှာ ဆုလာဘ်များနှင့် သရဖူများ နောက်လိုက်ရန် နည်းလမ်းတစ်ခုသာ ဖြစ်သည် မဟုတ်ပါလား။ ယခုတွင် ကျွန်ုပ်၏ စိတ်နှလုံးနှင့် အသွေးများစွာဖြင့် အဖိုးအခကို ငါ ပေးပြီးဖြစ်ကာ အချိန်ကြာမြင့်စွာ စောင့်ဆိုင်းပြီးနောက်တွင် ကောင်းမြတ်သူကို ဆုချီးမြှင့်ကာ ဆိုးယုတ်သူကို အပြစ်ပေးရန် ဘုရားသခင်အတွက် နောက်ဆုံးတွင် အချိန်ကျလာပြီဖြစ်သည်။ ဤသည်မှာ ငါ သရဖူဆောင်းပြီး ငါ၏ ဆုလာဘ် ရရှိသင့်သည့် အချိန်ဖြစ်သည်။ ဤအရာကို အခြားတစ်စုံတစ်ဦးထံ အဘယ်သို့ ငါ ပေးနိုင်မည်နည်း။ အခြား ရိုးရိုးလူများအားလုံးကဲ့သို့ပင် ပုံမှန်လူတစ်ဦး၊ သာမန်လူတစ်ဦးဖြစ်ရန်မှာ ထိုသို့ အသက်ရှင်ရာတွင် မည်သည့်အကျိုးရှိပါသနည်း။ ကျွန်ုပ် ထိုမျှ မအပါ” ဟု တွေးကြလိမ့်မည်။ ထိုသို့သောလူသည် ကုစားမရနိုင်သည် မဟုတ်လော။ (ဟုတ်ပါသည်။) ထိုသို့သောလူများကို ဖျောင်းဖျရန် မကြိုးစားနှင့်။ သမ္မာတရားသည် ၎င်းတို့အတွက် မဟုတ်သကဲ့သို့ ၎င်းတို့ လိုချင်သည်မှာ သမ္မာတရား မဟုတ်ပေ။ ဤလူစားမျိုးသည် ကောင်းချီးများနှင့် သရဖူများကိုသာ ရှာဖွေသည်။ ၎င်းတို့၏ လိုအင်ဆန္ဒများနှင့် ရည်မှန်းချက်များသည် ပုံမှန်လူများအတွက် လိုအပ်သည့်အရာ၏ အကန့်အသတ် အတိုင်းအတာကို ကျော်လွန်သည်။ ဤလူစားမျိုးက အဘယ်ကြောင့် အဆင့်အတန်းနှင့် တန်ခိုးအာဏာကို ဖက်တွယ်ပြီး လက်မလွှတ်ချင်ရသည်ကို လူအချို့က တွေးမရပေ။ ဤသည်မှာ ဤလူစားမျိုး၏ အနှစ်သာရနှင့် မွေးရာပါ သဘာဝဖြစ်သည်။ သင်၏ အနှစ်သာရသည် ၎င်းတို့နှင့် ကွာခြားသောကြောင့် ထိုအရာကို သင် နားမလည်နိုင်သကဲ့သို့ ၎င်းတို့ကလည်း သင့်ကို သဘောပေါက်နားလည်နိုင်ခြင်း မရှိကြပေ။ သင် အဘယ်ကြောင့် အလွန် တုံးအသည်ကို ၎င်းတို့ မသိကြ။ သင်သည် အသင့်လုပ်ထားသည့် သရဖူများ၊ ကိုယ်ရောင်ကိုယ်ဝါများနှင့် ဂုဏ်သိက္ခာတို့ကို မလိုချင်သကဲ့သို့၊ ထိုအစား သာမန်လူတစ်ဦး ဖြစ်မည် ဖြစ်သည်။ သင့်ကို မယုံကြည်နိုင်လောက်စရာ ဖြစ်သည်ဟု ၎င်းတို့ မြင်သည်။ ဤလူစားမျိုးက “သင်သည် သမ္မာတရားကို တာဝန်သိစွာ လိုက်စားသည်၊ ဘုရားသခင် သင့်ကို ပြောပြသည့်အရာကို သင် လက်တွေ့လုပ်ဆောင်သည်၊ လုပ်ဆောင်ရန် သင့်ကို ဘုရားသခင် ပြောသည့်အရာကို သင် လုပ်ဆောင်ပြီး သင့်ကို လုပ်ဆောင်ရန် ဘုရားသခင် ပြောသည့် မည်သည့်အရာကိုမဆို သင် ကျိုးနွံနာခံသည်။ သင် အဘယ်သို့ အလွန် တုံးအရသနည်း”ဟု တွေးလေသည်။ ရိုးသားသော လူတစ်ဦးဖြစ်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့က တုံးအသည်၊ မသိနားမလည်ဖြစ်ကာ ဉာဏ်ထိုင်းသည်ဟု ၎င်းတို့ တွေးထင်ကြသည်။ အသိပညာကို လိုက်စားခြင်းနှင့် သာလွန်သော လူတစ်ဦး ကဏ္ဍကို ပါဝင်ဆောင်ရွက်ရာတွင် ၎င်းတို့ လိမ္မာပါးနပ်ခြင်းဖြစ်သည်ဟု ၎င်းတို့ ယုံကြည်ကြသည်။ အရာရာကို ၎င်းတို့ နားလည်သည်ဟု တွေးထင်လျက် ၎င်းတို့က “အဆင့်အတန်းနှင့် ဂုဏ်သိက္ခာမရှိ၊ မိမိတို့ ခေါင်းပေါ်တွင် မည်သည့် သရဖူမျှ မဆောင်းသကဲ့သို့ လူများကြားတွင် တန်ဖိုးမရှိသည့်အပြင် ပြောစရာ ဩဇာအာဏာမရှိသည့် လူတစ်ဦးသည် အသုံးမကျပါ။ လူတစ်ဦးသည် ကျော်ကြားမှုအတွက် အသက်မရှင်လျှင် အကျိုးအမြတ်အတွက် အသက်ရှင်ရမည်။ အကျိုးအမြတ်အတွက် အသက်မရှင်လျှင် ကျော်ကြားမှုအတွက် အသက်ရှင်ရမည်”ဟု ၎င်းတို့ ကောက်ချက်ချကြသည်။ ဤသည်မှာ စာတန်၏ ဆင်ခြင်တွေးခေါ်မှုစနစ် မဟုတ်လော။ စာတန်၏ ဆင်ခြင်တွေးခေါ်မှုစနစ်ဖြင့် အသက်ရှင်ရင်း ၎င်းတို့အတွက် ဖြေဆေးမရှိပေ။ ၎င်းတို့သည် မည်သည့် ဘုရားနှုတ်ကပတ်တော်များ၊ အပြုသဘောဆောင်သောအရာများ သို့မဟုတ် မှန်ကန်သည့် အကြံတစ်ခုကိုမျှ လုံးဝ လက်ခံနိုင်ကြမည် မဟုတ်။ ဤအရာကို ၎င်းတို့ လက်မခံလျှင် မည်သည့်အရာ လုပ်စရာရှိပါသနည်း။ ငါတို့ ပြောဆိုသည့် ဤစကားများသည် ၎င်းတို့အတွက် မဟုတ်ပေ။ ဤစကားလုံးများသည် ပုံမှန် လူ့သဘာဝရှိသူများကိုသာ၊ ဘုရားသခင်အတွက် ကြီးစွာသော ဆန္ဒရှိသူများကိုသာ ရည်ညွှန်းထားခြင်း ဖြစ်သည်။ ထိုစကားများသည် ဤလူများအတွက်သာ ဖြစ်သည်။ ဤလူများသည်သာ ဘုရားနှုတ်ကပတ်တော်များကို ဂရုစိုက်စွာ နားထောင်ပြီး တွေးဆနိုင်ကြသည်၊ သမ္မာတရား သိနားလည်ခြင်းကို ရယူနိုင်ကြသည်၊ သမ္မာတရား စည်းမျဉ်းများအတိုင်း ပြုမူဆောင်ရွက်နိုင်ကြသည်၊ ဘုရားသခင် တောင်းဆိုသည့်အတိုင်း မိမိတို့၏ တာဝန်များကို ဆောင်ရွက်နိုင်ကြသည်၊ ဘုရားသခင် စီစဉ်သည့် ပတ်ဝန်းကျင်များတွင် ဘုရားနှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံနိုင်ကြပြီး သမ္မာတရား လက်တွေ့ကျမှုထဲသို့ တဖြည်းဖြည်း ဝင်ရောက်ကြလေသည်။ အပြုသဘောဆာင်သော အရာများနှင့် ဘုရားနှုတ်ကပတ်တော်များအတွက် မိမိတို့ စိတ်နှလုံးတွင် စက်ဆုပ်မှုနှင့် ရန်လိုမှုတို့ သိုထားကြသူများအတွက်မူ မထူးခြားသကဲ့သို့ မကျော်ကြားသည့် ဘဝတစ်ခု အသက်ရှင်ရန်၊ သာမန်လူတစ်ဦးဖြစ်ရန်၊ ဘုရားရှေ့သို့ တာဝန်သိစွာ လာပြီး မိမိတို့ နားမလည်သည့်အရာများနှင့် စပ်လျဉ်း၍ မိမိတို့ စိတ်နှလုံး အကြွင်းမဲ့ဖြင့် ရှာဖွေပြီး စောင့်ဆိုင်းရန် ၎င်းတို့ကို ညှိနှိုင်းမရနိုင်ပေ။ ထိုသို့သော လူတစ်ဦးဖြစ်ရန် ၎င်းတို့ မရောင့်ရဲကြချေ။ ထိုသို့ဖြင့် ထိုသို့သော လူတစ်ဦးအတွက် ကယ်တင်ခံရရန် မဖြစ်နိုင်ပေ။ ကောင်းကင်နိုင်ငံတော်သည် ၎င်းတို့အတွက် ပြင်ဆင်ထားခြင်း မဟုတ်ပေ။ သင်တို့ နားလည်ကြသလော။ (နားလည်ပါသည်။) ဘုရားသခင် ပြောသည့် သာမန်၊ ပုံမှန် ဖန်ဆင်းခံတစ်ဦး ဖြစ်နိုင်ပြီး ဖန်ဆင်းခံတစ်ဦး၏ မှန်ကန်သည့် နေရာတွင် ရပ်တည်နိုင်သူ မည်သူမဆို၊ အခြားသူများ၏ အထင်သေးခြင်းခံရသည့် ထိုမိုက်မဲသည့် လူတစ်ဦးဖြစ်ရန် လိုလားပြီး ဘုရားသခင်ရှေ့မှောက်သို့ မကြာခဏ လာလျက် မကြာခဏ ရှာဖွေရင်းနှင့် ရိုးသားစစ်မှန်သော စိတ်နှလုံးတစ်ခု ပိုင်ဆိုင်ရင်း မည်သည့်အရာကို ဘုရားသခင် ပြောသည်ဖြစ်စေ ဘုရားနှုတ်ကပတ်တော်များကို လက်ခံကာ ကျိုးနွံနာခံနိုင်သောသူ မည်သူမဆိုသည် ဘုရားသခင် ပြောဆိုသည့် အောင်မြင်သောသူများထဲမှတစ်ဦး ဖြစ်လာနိုင်သည်။ ဘုရားသခင် ပြောသည့် အောင်မြင်သောသူများထဲမှ တစ်ဦး ဖြစ်လာသူ မည်သူမဆိုသည် လူသားမျိုးနွယ်ကို ဘုရားသခင် ကတိပေးထားသည့်အရာကို နောက်ဆုံးတွင် ရရှိလိမ့်မည်။ ဤသည်မှာ သေချာ၏။

လူတစ်ဦးသည် ကောင်းခြင်း၊ ဆိုးခြင်း ရှိမရှိ၊ သမ္မာတရားကို ၎င်းတို့ လိုက်စားခြင်း ရှိမရှိနှင့် ဘုရားသခင်၏ ကယ်တင်ခြင်းကို ၎င်းတို့ ရရှိနိုင်ခြင်း ရှိမရှိဆိုသည်ကို ဘုရားသခင် ချိန်ဆသည့်အခါ သူ၏ နှုတ်ကပတ်တော်များပေါ် ၎င်းတို့၏ သဘောပေါက်နားလည်မှုနှင့် သူ၏ နှုတ်ကပတ်တော်များအပေါ် ၎င်းတို့၏ သဘောထားတို့ကို သူ သုံးသပ်ဆင်ခြင်သည်။ မိမိတို့ နားလည်သည့် သမ္မာတရားများကို ၎င်းတို့ လက်တွေ့လုပ်ဆောင်နိုင်ခြင်း ရှိမရှိဆိုသည်ကို သူ ဆင်ခြင်သုံးသပ်သည်။ ၎င်းတို့ ပြုပြင်ခံရသည့်အခါနှင့် စမ်းသပ်မှုများ ကြုံရသည့်အခါ သမ္မာတရားကို ၎င်းတို့ လက်ခံနိုင်ခြင်း ရှိမရှိဆိုသည်ကို သူ ဆင်ခြင်သုံးသပ်သည်။ ဘုရားသခင်ကို ၎င်းတို့ ရိုးသားစစ်မှန်သည့် စိတ်နှလုံးဖြင့် လိုအင်ဆန္ဒရှိကာ လက်ခံကြခြင်း ရှိမရှိဆိုသည်ကို သူ ဆင်ခြင်သုံးသပ်သည်။ ၎င်းတို့၏ ပညာရေး အဆင့်၊ ၎င်းတို့၏ အစွမ်းအစ၊ ဆုကျေးဇူး မည်မျှ ပိုင်ဆိုင်သည်၊ မည်မျှဝေးဝေး ခရီးသွားကြပြီးဖြစ်သည်၊ သို့မဟုတ် အလုပ်မည်မျှ ၎င်းတို့ လုပ်ဆောင်ပြီးဖြစ်သည်ကို သူ အကဲမဖြတ်ပေ။ ဤအရာများကို ဘုရားသခင် ဆင်ခြင်သုံးသပ်ခြင်း မရှိသကဲ့သို့ ဤအရာများကို လိုအင်ဆန္ဒမရှိပေ။ သင်သည် သင်၏ လိုအင်ဆန္ဒများနှင့် ရည်မှန်းချက်များကို ဘုရားသခင်ထံ ယူဆောင်ပြီး ထိုအရာများကို ဆုလာဘ်များနှင့် သရဖူများအတွက် လဲလှယ်ချင်သော်လည်း ဘုရားနှုတ်ကပတ်တော်များကို သင် အမြဲ ပယ်ချကာ လျစ်လျူရှုသည်ဆိုပါစို့။ ဘုရားသခင်သည် နှုတ်ကပတ်တော် ထောင်ချီဆင့်ကာ ပြောဆိုပြီးဖြစ်သော်လည်း ဘုရားသခင်ထံမှ စကားတစ်ခွန်းမျှ သင့်စိတ်နှလုံးတွင် ကျန်ရှိခြင်း မရှိပေ။ ဘုရားသခင်၏ တိုက်တွန်းချက်များ၊ သူ၏ သတိပေးချက်များ၊ သူ၏ အသိပေးချက်များ သို့မဟုတ် သူ၏ တရားစီရင်ခြင်း၊ ပြစ်တင်ဆုံးမခြင်းများ သို့မဟုတ် သွန်သင်ချက်များထဲမှပင် စကားတစ်လုံးမျှ၊ သင်၏ စိတ်နှလုံးတွင် ဤစကားများထဲမှ တစ်လုံးမျှ သင် မရှိပေ။ သင်၏ စိတ်နှလုံးတွင် သင်၏ ဆောင်ပုဒ်အဖြစ် ဘုရားသခင် ပြောဆိုထားသည့် စကားတစ်ခွန်းမျှ သင် မယူပေ။ သင်၏ စိတ်နှလုံးက ဘုရားသခင်ထံမှ စကားတစ်ခွန်းမျှ သတိမရသကဲ့သို့ တစ်ချိန်တည်းတွင် ဘုရားနှုတ်ကပတ်တော်များကို လက်တွေ့လုပ်ဆောင်ပြီး ဝင်ရောက်ရန် မည်သည့် အဖိုးအခမျှ သင် မပေးဆပ်ပေ။ ဤသည်မှာ အားလုံး မှန်ကန်ပါက ဘုရားသခင်၏ ရှုထောင့်အမြင်အရ သင်၏ အဆုံးသတ်နှင့် ခရီးပန်းတိုင်တို့ကို သတ်မှတ်ထားနှင့်ပြီး ဖြစ်သည်။ ဘုရားသခင်၏ မျက်မှောက်တွင်၊ ဖန်ဆင်းရှင်၏ မျက်မှောက်တွင် သင်သည် သာမန် သို့မဟုတ် သာမညလူတစ်ဦးဖြစ်ရန် သင် စိတ်လျှော့နိုင်ခြင်း မရှိပါက၊ ဖန်ဆင်းရှင်၏ မျက်မှောက်တွင် သင် ပမာမခန့် ပြုမူဝံ့ပါက၊ ကြီးမြတ်သည့် ပုဂ္ဂိုလ်၊ မဟာလူသား၊ ထူးခြားသောလူတစ်ဦးအဖြစ် အမြဲ အယောင်ပြချင်ပြီး သင့်ကို ဘုရားပေးထားသည့် နေရာတွင် ရှိမနေပါက ဘုရားသခင်ထံမှ မည်သည့်အရာကို သင် ရရှိချင်သေးသနည်း။ ထိုအရာကို ဘုရားသခင်က သင့်အား ပေးလိမ့်မည်လော။ လူကို ဘုရား ကတိပေးပြီးသည့်အရာကို လူတို့ ရရှိလိုပါက ပထမဦးစွာ ဘုရားသခင်၏ လမ်းခရီးကို ၎င်းတို့ လိုက်လျှောက်ရမည်။ ဤသည်မှာ ယေဘုယျ နည်းလမ်းခြင်း ဖြစ်သည်။ တိကျသည့် နည်းလမ်းအတွက်မူ ဘုရားနှုတ်ကပတ်တော်များကို ၎င်းတို့ နားထောင်ပြီး လက်တွေ့လုပ်ဆောင်ရမည်။ ဤလမ်းကြောင်းက ၎င်းတို့ကို လုံးဝ မှားယွင်းသွားအောင် ဦးတည်ပေးလိမ့်မည် မဟုတ်။ ဘုရားနှုတ်ကပတ်တော်များကို နားထောင်ပြီး လက်တွေ့လုပ်ဆောင်လော့၊ ဘုရားနှုတ်ကပတ်တော်များကို သင့်ဘဝ၏ လက်တွေ့ကျမှု၊ အခြေခံအကြောင်းရင်း၊ စည်းမျဉ်းများ၊ ဦးတည်ချက်နှင့် သင် ပြောဆိုသည့်အရာ၏ ရည်မှန်းချက်ပန်းတိုင်၊ သင် ပြုမူနေထိုင်ပုံ၊ အမှုအရာများကို သင် ရှုမြင်ပုံနှင့် အမှုအရာများကို သင် လုပ်ဆောင်ပုံများအဖြစ်သို့ ပြောင်းလဲသွားစေလော့။ ဆိုလိုသည်မှာ သင် ပြောသည့်အရာနှင့် သင် ပြုလုပ်သည့် အကဲဖြတ်မှုများသည် ဘုရားနှုတ်ကပတ်တော်များကို မိမိတို့၏ အခြေခံအကြောင်းရင်းအဖြစ် ရှိကြရမည်ဟူ၍ ဖြစ်သည်။ လူတစ်မျိုးနှင့် သင် ပတ်သက်ရန် ရွေးချယ်ပြီး နောက်လူတစ်မျိုးကို ရှောင်ရှားရန်၊ သို့မဟုတ် ငြင်းပယ်ရန် ရွေးချယ်သည့် အခါတိုင်းတွင် ဘုရားနှုတ်ကပတ်တော်များကို သင်၏ အခြေခံအကြောင်းရင်းအဖြစ် သင် ထားရှိရမည်။ အခြားသူများကို သင် ဒေါသထွက်ပြီး ဆဲဆိုလျှင်ပင် သင်၏ လုပ်ရပ်များသည် စည်းမျဉ်းများနှင့် ဆက်စပ်အကြောင်းအရာ ရှိရမည်ဖြစ်ပြီး သမ္မာတရားနှင့် အခြေခံအားဖြင့် ကိုက်ညီရမည်။ ဤသို့ဖြင့် ဘုရားနှုတ်ကပတ်တော်များ၏ လက်တွေ့ကျမှုကို သင် အသက်ရှင်နေထိုင်လိမ့်မည်ဖြစ်ပြီး ဘုရားသခင်၏ အသိအမှတ်ပြုခြင်းကို ရရှိလိမ့်မည်။ သမ္မာတရား လက်တွေ့ကျမှုထဲသို့ ဝင်ရောက်ရန် ကြိုးစားခြင်းသည် အရည်အချင်းပြည့်မီသော ဖန်ဆင်းခံတစ်ဦးဖြစ်လာရန် သမ္မာတရား လိုက်စားခြင်းနှင့် ပုံမှန် လူ့သဘာဝကို အသက်ရှင်နေထိုင်ခြင်း၏ ဖြစ်စဉ်တစ်ခု ဖြစ်သည်။ မဟာလူသားတစ်ဦး၊ ထူးခြားသောလူတစ်ဦးနှင့် ကျော်ကြားသူ သို့မဟုတ် ကြီးမြတ်သည့် ပုဂ္ဂိုလ်တစ်ဦးဖြစ်ရန် ကြိုးစားအားထုတ်ခြင်းမှ လွတ်မြောက်စေခြင်း နည်းလမ်းတစ်ခုလည်း ဖြစ်သည်။ မဟာလူသားတစ်ဦး၊ ကျော်ကြားသူတစ်ဦးနှင့် ကြီးမြတ်သည့် ပုဂ္ဂိုလ်တစ်ဦး ဖြစ်လာရန် ကြိုးပမ်းခြင်း လမ်းကြောင်းမှ သို့မဟုတ် ဤလိုက်စားမှု နည်းလမ်းမျိုးမှ သင် လွတ်မြောက်လိုပါက သင်၏ သဘောထားကို နှိမ့်ချရမည်၊ သင့်ကိုယ်သင် နှိမ့်ချရမည်၊ သင်သည် လူတစ်ဦး၊ အရေးမပါသည့် လူတစ်ဦးနှင့် ဘုရားသခင်၏ လမ်းပြမှုမရှိဘဲနှင့် မည်သည့်အရာမျှ မလုပ်ဆောင်နိုင်သည့် လူတစ်ဦး၊ သာမန်လူတစ်ဦးမျှသာ ဖြစ်သည်ကို ဝန်ခံရမည်။ ဘုရားသခင်နှင့် ဘုရားနှုတ်ကပတ်တော်များ မရှိဘဲနှင့် သင်သည် ဘာမျှမဟုတ်ကြောင်း ဝန်ခံရမည်။ သင်သည် ဖန်ဆင်းရှင်၏ အချုပ်အခြာအာဏာနှင့် စီစဉ်ညွှန်ကြားမှုများကို လက်ခံရန် လိုလားလျက်ရှိသည့် လူတစ်ဦး ဖြစ်သည်။ သင့်ကို ဘုရားပေးထားသည့် ထွက်သက်ဝင်သက်မရှိဘဲနှင့်၊ သင့်ကို သူ ပေးထားသမျှအားလုံး မရှိဘဲနှင့် သင်သည် အလောင်းကောင်တစ်ဦးနှင့် အသုံးမကျသူတစ်ဦး ဖြစ်သည်။ ဤအရာများကို အသိအမှတ်ပြုနေစဉ်တွင် သင်သည် ဘုရားသခင်ရှေ့မှောက်သို့လာပြီး သူ ပြောပြီးသည့် အသက်နှင့်ဆိုင်သော နှုတ်ကပတ်တော်များအားလုံးကို လက်ခံရမည်မှာ အမှန်ဖြစ်သည်။ အရေးအကြီးဆုံးမှာ ဘုရားသခင် ပြောဆိုသည့် ဤစကားများ၏ စစ်မှန်မှုထဲသို့ သင် ဝင်ရောက်ရမည်၊ ဘုရားသခင်၏ စကားများကို သင်၏ အသက်ဖြစ်စေရမည်၊ သင့်ဘဝနှင့် တည်ရှိမှုတို့၏ အခြေခံအုတ်မြစ်နှင့် အခြေခံအကြောင်းရင်း ဖြစ်လာစေရမည်ဖြစ်ပြီး သင့်ဘဝတစ်ခုလုံးတစ်လျှောက် သင်၏ ရှင်သန်ခြင်း အရင်းအမြစ်နှင့် အထောက်အပံ့တစ်ခု ဖြစ်စေရမည်ဖြစ်သည်။ ဤသည်မှာ ဘုရားသခင်၏ ရည်ရွယ်ချက်ဖြစ်ပြီး လူ့အပေါ် သူ၏ အမြင့်ဆုံးသော တောင်းဆိုချက် ဖြစ်သည်။

ယနေ့တွင် ငါတို့ မိတ်သဟာယ၏ အဓိက အကြောင်းအရာမှာ ဘုရားနှုတ်ကပတ်တော်များကို မည်သို့ သဘောထားရမည်၊ ဘုရားနှုတ်ကပတ်တော်များကို မည်သို့ စားသောက်ရမည်၊ ဘုရားနှုတ်ကပတ်တော်များကို လူတို့က မည်သို့ တန်ဖိုးထားသင့်သည်ဆိုသည်နှင့် သမ္မာတရား လက်တွေ့ကျမှုထဲသို့ ဝင်ရောက်ပြီး ကယ်တင်ခြင်းကို ရရှိရန် ဘုရားနှုတ်ကပတ်တော်များကို မည်သို့ လက်တွေ့လုပ်ဆောင်သင့်သည်ဟူ၍ ဖြစ်သည်။ အဓိကအားဖြင့် ဘုရားနှုတ်ကပတ်တော်၏ အရေးပါမှုနှင့်ပတ်သက်သည့် မိတ်သဟာယတွင် ငါတို့ ပါဝင်ကြပြီး ဖြစ်သည်။ ဤအရာများသည် သင်တို့ ချို့တဲ့သည့်အရာများနှင့် လူက ပိုင်ဆိုင်သင့်သည့်အရာများ အတိအကျ ဖြစ်သည်။ ငါသည် ဤသို့ မိတ်သဟာယမပြုခဲ့ပါက ထိုသို့သော အရာများကို သင်တို့ ရှင်းလင်းစွာ မြင်နိုင်ကြမည် မဟုတ်။ သင်တို့၌ မသိစိတ်ထဲတွင် အသိအချို့ ရှိပုံရသော်လည်း သင်တို့ သိသည့်အရာကို ရှင်းလင်းစွာ မရှင်းပြနိုင်ကြပေ။ အကြမ်းဖော်ပြချက် စီစဉ်ထားသော်လည်း ပါဝင်သည့် အကြောင်းအရာကို သင် မဖြည့်နိုင်ဘဲ ရှိနေသေးချိန်တွင် ဆောင်းပါးတစ်ပုဒ်ကို ရေးသားသကဲ့သို့ ဖြစ်သည်။ ဤသည်မှာ သင်၏ တကယ့် အခြေအနေ ဖြစ်သည်။ ဤအရာများနှင့် ပတ်သက်၍ ယနေ့၏ မိတ်သဟာယမှာ သင်တို့အတွက် အသိပေးချက်နှင့် သတိပေးချက်တစ်ခု ဖြစ်သည်။ လူတစ်ဦးစီအတွက် ဘုရားနှုတ်ကပတ်တော်များသည် အရေးအကြီးဆုံးသော အရာဖြစ်ပြီး သမ္မာတရားအတွက် အစားထိုးမရှိပေ။ ဤအချက်ကို သင်နားလည်သည်နှင့် တစ်ပြိုင်နက် လက်တွေ့လုပ်ဆောင်ပုံအတွက် လမ်းကြောင်းတစ်ခု သင်တို့ ရှိသင့်သည်။ ဘုရားနှုတ်ကပတ်တော်များ၏ စစ်မှန်မှုထဲသို့ ဝင်ရောက်ရန် ဘုရားနှုတ်ကပတ်တော်များကို စားသောက်ပြီး လက်တွေ့လုပ်ဆောင်ရန် သင် သာ၍ လုပ်ဆောင်ရမည်။ သင်၏ ဝိညာဉ်ရင့်ကျက်မှု အလွန် သေးငယ်သည်၊ သင်၏ သဘောပေါက်နားလည်နိုင်စွမ်း ချို့တဲ့နေပြီး ဘုရားသခင်၏ နက်ရှိုင်းသည့် နှုတ်ကပတ်တော်များကို သင် ထွင်းဖောက်မသိနိုင် သို့မဟုတ် အလှမ်းမမီနိုင်သကဲ့သို့ ထိုနှုတ်ကပတ်တော်များကို မိမိအတွက် မကျင့်သုံးနိုင်ဟု သင် ခံစားရပါက မည်သည့်အရာကို သင် လုပ်ဆောင်သင့်သနည်း။ ရိုးစင်းသည့်အပိုင်းများမှ စားသောက်ခြင်းအားဖြင့် စတင်လော့။ သင်၏ စိတ်နှလုံးတွင် မိမိဘာသာ လက်တွေ့လုပ်ဆောင်နိုင်သည့် ရိုးရှင်း၊ နားလည်ရလွယ်သော နှုတ်ကပတ်တော်များကို အာဂုံဆောင်လော့၊ ထိုနှုတ်ကပတ်တော်များကို သင်၏ လက်တွေ့လုပ်ဆောင်မှုတွင် သင် လိုက်လျှောက်သည့် စည်းမျဉ်းများ ဖြစ်စေပြီး ဘုရားနှုတ်ကပတ်တော်များအတိုင်း ပြုမူဆောင်ရွက်လော့။ အရှေ့ကိုသွားဖို့ ဘုရားသခင် ပြောလျှင် အရှေ့ကို သွားလော့။ အနောက်အရပ်ကို ဘုရားသခင် သွားဖို့ ပြောလျှင် အနောက်အရပ်ကို သွားလော့။ သာ၍ ဆုတောင်းရန် ဘုရားသခင် ပြောလျှင် သာ၍ ဆုတောင်းလော့။ ဘုရားသခင် ပြောသမျှအရာကို လုပ်ဆောင်လော့။ စာတန်က တော်ပြီး လိမ္မာပါးနပ်သည့်လူတစ်ဦးအဖြစ် သဘောထားမည့်အရာ ဖြစ်ခြင်းထက် မိုက်မဲသူတစ်ဦးအဖြစ် အခြားသူများ၏ တွေးထင်ခြင်းခံရခြင်းက သာ၍ ကောင်း၏။ ဘုရားသခင်၏ အသိအမှတ်ပြုခြင်းကို ရရှိခြင်းနှင့်ဆိုင်သည့် တစ်ခုတည်းသော ရည်မှန်းချက်ဖြင့် သမ္မာတရားကို လက်တွေ့လုပ်ဆောင်ရန် ရွေးချယ်သူတို့သာ အမှန်တကယ် အသိဉာဏ်ရှိပြီး အမြော်အမြင်ရှိသူများ ဖြစ်ကြသည်။

၂၀၂၁ ခုနှစ်၊ စက်တင်ဘာလ ၂၅ ရက်


  အပိုင်း နှစ်

ခေါင်းဆောင်များ၊ အမှုဆောင်များနှင့်အတူ အနန္တတန်ခိုးရှင် ဘုရားသခင်၏ ဟောပြောဆွေးနွေးချက်မျာ

(၁၉၉၅ ခုနှစ်မှ ၂၀၂၂ ခုနှစ် ဇန်နဝါရီလ ၁၂ရက်အထိ)


လူသားသည် အသစ်သောကာလသို့ ကူးပြောင်းပုံ

ယနေ့တွင် မိတ်သဟာယအတွက် ငါတို့၏ အကြောင်းအရာမှာ ခေတ်သစ်၊ နိုင်ငံတော်ခေတ်ထဲသို့ လူသားဝင်ရောက်ခြင်းနှင့် နိုင်ငံတော်ခေတ်တွင် လူတို့ မည်သို့ အသက်ရှင်သင့်သည်၊ နိုင်ငံတော်ခေတ်တွင် ဘုရားသခင်၏ အမှုတော်ကို ၎င်းတို့ တွေ့ကြုံပြီး ခေတ်သစ်ထဲသို့ အမှန်တကယ် မည်သို့ကူးဖြတ်သင့်သည်ဆိုသည်တို့ ဖြစ်သည်။ လူသည် ခေတ်သစ်ထဲသို့ ကူးဖြတ်ပုံနှင့်သက်ဆိုင်သည့် အကြောင်းအရာအပေါ် ဤဆွေးနွေးမှုသည် မည်သည့်အရာအပေါ် အဓိက အာရုံစိုက်မည်နည်း။ ဘုရားသခင်သည် နိုင်ငံတော်ခေတ်တွင် အလွန်များသည့် နှုတ်ကပတ်တော်များကို ဖော်ပြပြီး တရားစီရင်ခြင်းနှင့် ပြစ်တင်ဆုံးမခြင်းအမှုကို လုပ်ဆောင်နေကာ ဘုရားသခင် ရွေးချယ်ထားသောလူအားလုံးသည် ဘုရားသခင်၏ တောင်းဆိုချက်များကို ပြည့်မီရန်အလို့ငှာ နိုင်ငံတော်ခေတ်တွင် ဘုရားသခင်အား မည်သို့ ယုံကြည်သင့်သည်ဆိုသည်ကို တိကျစွာ သိသင့်ကြ၏။ အတိတ်ကာလရှိ လူအများစုသည် သခင့်ကို ယုံကြည်ခဲ့ကြပြီး ဘုရားသခင်ထံမှ ကျေးဇူးတော်များစွာ မွေ့လျော်ခံစားခဲ့ကြ၏။ ယခုခေတ်တွင်မူ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း အမှုတော်ကို ၎င်းတို့ စတင်တွေ့ကြုံနေကြသောကြောင့် ဘုရားသခင်ကို ယုံကြည်မှုနှင့် ပတ်သက်၍ မိမိတို့၏ အမြင်ဟောင်းများမှ ဘုရားသခင်၏ တောင်းဆိုချက်များကို ပြည့်မီသည့် အမြင်သစ်တစ်ခုဆီသို့ ကူးပြောင်းမှုကို ၎င်းတို့ မည်သို့ ပြုလုပ်နိုင်ကြသနည်း။ ဘုရားသခင်ကို ယုံကြည်မှုနှင့်ပတ်သက်၍ သင်၏ အတိတ်က အမြင်များသည် မှန်သည်ဖြစ်စေ၊ မှားသည်ဖြစ်စေ၊ ဤသည်မှာ စုံစမ်းစစ်ဆေးခြင်းနှင့် ပတ်သက်လိမ့်မည် မဟုတ်သကဲ့သို့ လက်တွေ့အရှိတရားကို သင် ရင်ဆိုင်သင့်ပြီး ယခုအခါတွင် မည်သို့ ယုံကြည်ရမည်ဆိုသည်နှင့် မည်သို့လိုက်စားရမည်ဆိုသည်တို့ကို သင်သိရမည်။ ကျေးဇူးတော်ခေတ်တွင် သင် ယုံကြည်ခဲ့ပုံအပေါ် အခြေခံ၍ သင် ဆက်လက်လိုက်စားပြီး မိမိ၏ ယခင်အမြင်များအပေါ် အခြေခံ၍ ဘုရားသခင်ကို ဆက်လက်ယုံကြည်ပါက ခေတ်သစ်ထဲသို့ သင် ဝင်ရောက်ပြီး ဖြစ်လိမ့်မည် မဟုတ်။ ဤကိစ္စရပ်ကို ရှင်းပြပေးမည့် သရုပ်ဖော်စကားရပ်တစ်ခုကို ဦးစွာပထမ ငါ ပြောပြမည်။ ယင်းမှာ မည်သည့် စကားရပ်နည်း။ ဤစကားရပ်ကို ကျေးဇူးတော်ခေတ်တွင် မကြာခဏ ပြောဆိုထား၏။ “လူတစ်ဦးသည် ဘုရားသခင်ကို ယုံကြည်သည့်အခါ ၎င်း၏ တစ်မိသားစုလုံး ကောင်းချီးခံစားရသည်”ဟူ၍ ဖြစ်သည်။ ဆိုလိုသည်မှာ လူတစ်ဦးသည် ယေရှုကို ယုံကြည်ခဲ့ချိန်တွင် အသက်အကြီးဆုံးမှစ၍ အငယ်ဆုံးထိ ၎င်း၏ တစ်မိသားစုလုံးသည် ထိုပေါင်းသင်းဆက်ဆံရေးမှ အကျိုးကျေးဇူးခံစားရပြီး ငြိမ်သက်ခြင်းနှင့် ဝမ်းမြောက်ခြင်းတို့ကို အားလုံးက မွေ့လျော်ခံစားရသည်။ ယေရှုသည် ရွေးနုတ်ခြင်းအမှုကို ဆောင်ရွက်ခဲ့သောကြောင့် သူသည် လူသားအပေါ် အလွန့်အလွန် သည်းခံ၊ စိတ်ရှည်၊ ခွင့်လွှတ်တတ်ကာ အပြစ်မှဖြေလွှတ်တတ်လေသည်။ သင်၏ အသက်ဝင်ရောက်မှုက မည်ကဲ့သို့ ဖြစ်ပါစေ၊ သို့မဟုတ် သင်၏ အစွမ်းအစက မည်ကဲ့သို့ ဖြစ်ပါစေ၊ သို့မဟုတ် အတိတ်ကာလတွင် အပြစ်မည်မျှ သင် ကျူးလွန်ခဲ့သည်ဖြစ်စေ၊ သင် လုပ်ဆောင်ရမည့်အရာဟူသမျှမှာ သခင့်ထံ ဝန်ချရန် ဖြစ်ပြီး အားလုံး ခွင့်လွှတ်ခြင်းခံရမည်ဖြစ်ကာ သင့်အပေါ် ငြိမ်သက်ခြင်းနှင့် ဝမ်းမြောက်ခြင်း ပေးအပ်မည် ဖြစ်သည်။ သင်လုပ်ဆောင်ရန် လိုအပ်သမျှမှာ “ယုံကြည်ရန်” ဖြစ်ပြီး ယင်းမှာ လုံလောက်ပေသည်။ အလွန်ရိုးရှင်းခဲ့၏။ ယခုတွင် လူတစ်ဦးသည် ဘုရားသခင်ကို ယုံကြည်သည့်အခါ ၎င်း၏ တစ်မိသားစုလုံး ကောင်းချီးခံစားရမည်မှာ မှန်ပါသလော။ မမှန်ပေ။ ထိုအမှုသည် အဘယ်ကြောင့် ယခုတွင် လုပ်ဆောင်ခြင်း မရှိပါသနည်း။ အဘယ်ကြောင့်ဆိုသော် အချိန်ကျရောက်လာပြီဖြစ်ပြီး ဘုရားသခင်သည် တရားစီရင်ခြင်းအမှုကို လုပ်ဆောင်ရန်နှင့် လူသားမျိုးနွယ်ကို စာတန်၏ လွှမ်းမိုးမှုမှ အပြီးသတ် ကယ်တင်ရန် ဤနေရာတွင် ရှိသောကြောင့် ဖြစ်သည်။ ယင်းမှာ ယခုတွင် ဘုရားသခင်က လူတို့အား သူ့အပေါ် သစ္စာစောင့်သိပြီး စစ်မှန်ရိုးသားရန်၊ သူ့ကို ကိုးကွယ်ပြီး ကျိုးနွံနာခံရန်နှင့် ဘုရားသခင်ကို ကြောက်ရွံ့သည့် စိတ်နှလုံးရှိရန် တောင်းဆိုရသည့် အကြောင်းရင်း ဖြစ်သည်။ ဤသည်တို့မှာ လူတို့ လုပ်ဆောင်ရမည့် အရာများ ဖြစ်သည်။ ဘုရားသခင်ကို ယုံကြည်သောသူတို့သည် သမ္မာတရားကို သဘောပေါက်နားလည်နိုင်ပါက၊ သမ္မာတရားကို လက်ခံနိုင်ပါက၊ နားလည်နိုင်ပြီး ရရှိနိုင်ပါက ၎င်းတို့ လုံးလုံးလျားလျား ကယ်တင်ခံရလိမ့်မည်။ သို့ရာတွင် သမ္မာတရားကို လက်မခံသူများနှင့် ဘုရားသခင်၏ ကျေးဇူးတော်ကို မက်မောရုံမျှ မက်မောသောသူတို့သည် ဖယ်ရှားရှင်းလင်းခံရလိမ့်မည်။ ယခုတွင် သင်သည် ဘုရားသခင်ကို ယုံကြည်သည့်အခါ သင်၏ တစ်မိသားစုလုံး ကောင်းချီး ခံစားရလိမ့်မည်ဟု တွေးထင်လျက် ကျေးဇူးတော်ခေတ်၏ အမှုတော်ကို ဘုရားသခင် ဆောင်ရွက်ရန် တောင်းဆိုနေဆဲဖြစ်ပါက ယင်းမှာ အလွန်မိုက်မဲလှ၏။ ဘုရားသခင်သည် ကျေးဇူးတော်ခေတ်၏ အမှုကို လုပ်ဆောင်နေခြင်း မရှိတော့ပေ။ ထိုခေတ်သည် လွန်သွားပေပြီ။ ဤအရာကို သင် နားလည်သည် မဟုတ်သလော။

“ခေတ်သစ်ထဲသို့ ဖြတ်ကျော်ခြင်း”ဟု ခေါ်ဆိုသည့် ဤအရာသည် ယနေ့၏ နိုင်ငံတော်ခေတ်ထဲသို့ ဝင်ရောက်ခြင်းကို ဆိုလိုပြီး ဘုရားသခင်ကို ယုံကြည်မှုအပေါ် သင်၏ အမြင်များ၊ သင်၏ ကြံရွယ်ချက်များ၊ သင်၏ယုံကြည်ခြင်း၊ သင်၏ ဘဝ အသက်ရှင်နည်းနှင့် အမှုအရာများကို သင် တွေ့ကြုံပုံအားလုံး ပြောင်းလဲရမည် ဖြစ်သည်ဟု ဆိုလိုခြင်းဖြစ်၏။ သင်သည် အမှုအရာတစ်ခုကိုသာ ပြောင်းလဲပါက သင်သည် ယေရှုကို ယုံကြည်လေ့ရှိခဲ့သော်လည်း ယနေ့တွင် အနန္တတန်ခိုးရှင် ဘုရားသခင်ကို ယုံကြည်ကာ သင် ယုံကြည်သည့် ဘုရားသခင်၏ အမည်နာမသာ ပြောင်းလဲပြီးဖြစ်ပါက အမှန်တွင် သင် ယုံကြည်သည့် နည်းလမ်း၊ သင် လျှောက်သည့် လမ်းကြောင်းနှင့် သင် လိုက်စားသည့် အရာများသည် မပြောင်းလဲသေးပေ။ ဆိုလိုသည်မှာ သင်၏ လိုက်စားမှုတွင် သင်၏ သိနားလည်မှုနှင့် အမြင်များတွင် ပြောင်းလဲမှုအချို့ ရှိရမည်။ ဤအခြေခံအကြောင်းရင်းနှင့်အညီ သမ္မာတရားကို သင် လိုက်စားသည့်အခါမှသာ သင်၏ ယုံကြည်ခြင်းက ဖြူစင်ပြီး စစ်မှန်နိုင်၏။ ဘုရားသခင်ကို ယုံကြည်ခြင်းသည် အဓိပ္ပာယ်မရှိသကဲ့သို့ မိမိတို့၏ ယုံကြည်မှုတွင် ယခင်ကကဲ့သို့ တက်ကြွမှုမရှိဟု တွေးထင်လျက် ယခုခေတ်တွင် လူအချို့သည် အဘယ်ကြောင့် အမြဲ အပျက်သဘောဆောင်ကြသနည်း။ ယင်းမှာ အဘယ့်ကြောင့်ဆိုသော် ဘုရားသခင်ကို ယုံကြည်မှုအပေါ် ၎င်းတို့၏ အမြင်များသည် မပြောင်းလဲသေးသောကြောင့် ဖြစ်၏။ ၎င်းတို့သည် ကျေးဇူးတော် အနည်းငယ် ရရှိခြင်းကိုသာ အာရုံစိုက်လျက်၊ သို့မဟုတ် သာ၍ အသုံးခံကာ သာ၍ ပြေးလွှားလုပ်ဆောင်ခြင်းကိုသာ အာရုံစိုက်လျက် ယေရှုကို ၎င်းတို့ ယုံကြည်ခဲ့ချိန်တွင် ထားလေ့ရှိခဲ့သည့် အမြင်များကို ၎င်းတို့ ထိန်းသိမ်းထားကြဆဲ ဖြစ်သည်။ ၎င်းတို့သည် ဆုကျေးဇူးများ၊ အပေါ်ယံအဆင့် အလုပ်နှင့် အပေါ်ယံအဆင့် တရားဒေသနာများ၊ စိတ်ထက်သန်မှုအပေါ် အာရုံစိုက်ကြသည်။ သို့တိုင် ၎င်းတို့သည် ဘုရားသခင်၏ လက်ရှိ အမှုတော်ကို အမီမလိုက်ကြချေ။ ဘုရားနှုတ်ကပတ်တော်များကို စားသောက်ခြင်းအပေါ် ၎င်းတို့ အာရုံမစိုက်ကြသကဲ့သို့ သန့်ရှင်းသော ဝိညာဉ်တော်၏ ဉာဏ်အလင်းပေးခြင်း မခံရကြသောကြောင့် အမြဲ အပျက်သဘောဆောင်ကြလေသည်။ အမှန်တွင် ဤသို့သော လူများသည် မိမိတို့ စိတ်နှလုံးများတွင် သမ္မာတရားကို လက်မခံကြချိန်တွင် ဘုရားသခင်ကို ယုံကြည်သည့်အလား ထင်ရပြီး ယင်းမှာ ၎င်းတို့၏ အပျက်သဘောဆောင်သော အခြေအနေက လုံးဝ ပြေလည်မသွားရသည့် အကြောင်းရင်း ဖြစ်သည်။ ၎င်းတို့သည် အသက်ဝင်ရောက်မှု လုံးဝမရှိကြ။ မည်သည့် ပြောင်းလဲမှုမျှမရှိဘဲ ဘုရားသခင်ကို ယုံကြည်ရာတွင် မိမိတို့၏ အမြင်ဟောင်းများကို ဖက်တွယ်ကြဆဲဖြစ်သည်။ ယင်းမှာ မှန်သည် မဟုတ်လော။ သန့်ရှင်းသော ဝိညာဉ်တော်၏ အလုပ်သည် ပြောင်းလဲပြီးဖြစ်ကာ ဘုရားသခင်ကို လူ၏ ယုံကြည်မှုသည် သန့်ရှင်းသော ဝိညာဉ်တော်၏ အလုပ်နှင့်အတူ ပြောင်းလဲရမည်ဖြစ်၏။ သင်၏ လိုက်စားမှု၊ အသက်ရှင်နည်း၊ သင် တွေ့ကြုံသည့်နည်းလမ်း၊ ဘုရားသခင်ကို ယုံကြည်မှုအပေါ် သင်၏ သဘောထားနှင့် ဘုရားသခင်ကို သင်၏ ယုံကြည်မှုရှိ သင်၏ ကြံရွယ်ချက်များနှင့် အမြင်များ မပြောင်းလဲသေးပါက၊ ယင်းမှာ သင်သည် သန့်ရှင်းသော ဝိညာဉ်တော် အလုပ်၏ အဆင့်များကို အမီမလိုက်ကြောင်း ပြပေသည်။ လူတို့သည် သန့်ရှင်းသော ဝိညာဉ်တော်၏ အလုပ်သစ်ကို အမီလိုက်လိုပါက အသစ်သော နည်းလမ်းများဖြင့် ပြောင်းလဲကာ အသစ်သော သိနားလည်မှုများ ရရှိလိုပါက သမ္မာတရားကို ရှာဖွေရမည်၊ ဝင်ရောက်ရမည်ဖြစ်ပြီး ၎င်းတို့၏ လှုပ်ရှားမှုတိုင်းနှင့် လုပ်ရပ်တိုင်း၊ ၎င်းတို့၏ အတွေးများနှင့် စိတ်ကူးများ၊ ၎င်းတို့၏ ကြံရွယ်ချက်နှင့် အမြင်မှန်သမျှကဲ့သို့သော သေးငယ်သည့် အသေးစိတ်အချက်များတွင် ပြောင်းလဲရမည်ဖြစ်သည်။ ထိုအခါမှသာ ၎င်းတို့ တိုးတက်မှု ဖြစ်စေလိမ့်မည်။ လူတို့သည် ဤအရာကို ပါးစပ်ပြောမျှသာရှိပြီး မိမိတို့၏ အပြုအမူ အနည်းငယ်ကိုသာ ပြောင်းလဲပါက ဤအရာကို ပြောင်းလဲမှုအဖြစ် မစဉ်းစားရပေ။ အရေးအကြီးဆုံးသောအရာမှာ သင်၏ အတွေးများနှင့် အမြင်များ၊ သင့်ဘဝကို သင် အသက်ရှင်သည့် နည်းလမ်းတွင် ပြောင်းလဲမှုတစ်ခု ကြုံရမည်ဖြစ်သည်။ သင်၏ အယူအဆဟောင်းများနှင့် စိတ်ကူးဟောင်းများကို သင်စွန့်ပယ်နိုင်ပြီး ဘုရားသခင်ကို ယုံကြည်ခြင်းနှင့်ပတ်သက်သည့် သင်၏ အမြင်ဟောင်းများအပေါ် ချင့်ချိန်နိုင်စွမ်းနှင့် အသိပညာ ရရှိနိုင်ပါက ဤအရာက သင်သည် ပြောင်းလဲပြီးဖြစ်ကြောင်း သက်သေပြလိမ့်မည်။ သင်တို့၏ မည်သည့်အစိတ်အပိုင်းက မပြောင်းလဲသေးကြောင်း၊ အမှုအရာများကို ပြောဆိုပုံ၊ သို့မဟုတ် ကြည့်မြင်ပုံနှင့်ဆိုင်သည့် နည်းလမ်းဟောင်းများကို သင် ထိန်းသိမ်းထားဆဲ ရှိမရှိဆိုသည်နှင့် သင်မဖော်ထုတ်ရသေးသည့် နက်နက်ရှိုင်းရှိုင်း အရိုးစွဲခဲ့သည့် အတိတ်ကာလ၏ မည်သည့်အရာများက သင်ထံတွင် ရှိနေဆဲဖြစ်သည်ဆိုသည်တို့ကို မြင်ရန် မိမိကိုယ်ကို ဆန်းစစ်လော့။ မည်သည့် ရှာဖွေလေ့လာမှုမျှ သင်မလုပ်ဆောင်ပါက မည်သည့်အရာမျှမရှိဟု သင်တွေးထင်ကောင်း တွေးထင်နိုင်သော်လည်း သေချာစွာ သင်ရှာဖွေလေ့လာသည့်အခါတွင် ဖော်ထုတ်ရမည့်အရာများစွာ ရှိသည်ကို သင် တွေ့ရလိမ့်မည်။ ယခုအချိန်တွင် လူအချို့သည် ဘုရားသခင်၏ အမှုတော် အဆင့်များကို လုံးဝ အမီမလိုက်နိုင်ကြသည်မှာ အဘယ်ကြောင့်နည်း။ ယင်းမှာ အဘယ့်ကြောင့်ဆိုသော် လူတို့အတွင်းတွင် ထိုသို့လုပ်ဆောင်ရန် ၎င်းတို့ကို တားဆီးထားသည့် အရာများစွာ ရှိသောကြောင့်၊ အသစ်သော အရာများအပေါ် သိနားလည်မှုမရှိကြသကဲ့သို့ ယင်းတို့ကို သဘောပေါက်နားလည်ခြင်းမရှိနိုင်ကြသောကြောင့် ဖြစ်သည်။ လူတို့သည် အဘယ်ကြောင့် ဘုရားသခင်နှင့် ပတ်သက်၍ အယူအဆများကို အစဉ် သိုထားကြသနည်း။ ၎င်းတို့သည် ဘုရားသခင်၏ နှုတ်ကပတ်တော်များနှင့် အမှုတော်အကြောင်း အယူအဆများ ရှိကြ၏။ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းအကြောင်းလည်း အယူအဆများ ရှိကြ၏၊ မည်သည့်လူများကို ဘုရားသခင် ကယ်တင်ကြောင်းနှင့် မည်သည့် လူများကို ဘုရားသခင် ဖယ်ရှားရှင်းလင်းကြောင်း ၎င်းတို့ သဘောပေါက်နားလည်ခြင်းမရှိနိုင်ကြသကဲ့သို့ ဘုရားသခင်က နိမိတ်လက္ခဏာများနှင့် အံ့ဖွယ်ရာများကို မပြသသည့် အချက်အား နားလည်သဘောပေါက်အောင် မကြိုးစားနိုင်ကြချေ။ ဤအရာအတွက် အကြောင်းရင်းမှာ မည်သည့်အရာ အတိအကျ ဖြစ်ပါသနည်း။ အကြောင်းရင်းတစ်ခုမှာ ဤအရာကို လူ၏ မာနထောင်လွှားပြီး မိမိကိုယ်ကို မှန်သည်ဟု မှတ်ယူသော သဘာဝက သတ်မှတ်ထားခြင်းဖြစ်သည်။ ယင်းမှာ အဘယ့်ကြောင့်ဆိုသော် လူတို့သည် ကိစ္စရပ်တိုင်းနှင့် ပတ်သက်၍ မိမိတို့ကိုယ်ပိုင် အယူအဆများနှင့် စိတ်ကူးများ အမြဲရှိကြသောကြောင့် ဖြစ်သည်။ ဤသည်မှာ ပြဿနာ၏ ရင်းမြစ်ဖြစ်သည်။ နောက်ထပ် အကြောင်းရင်းတစ်ခုမှာ ဓမ္မဓိဋ္ဌာန်ကျသောအရာတစ်ခု ဖြစ်ပြီး ယင်းမှာ လူတို့သည် ဘုရားသခင်ကို ယုံကြည်မှုနှင့် ပတ်သက်၍ မပြောင်းလဲသေးသည့် မှားယွင်းသော အယူအဆများစွာ သိုထားကြခြင်း ဖြစ်သည်။ ယင်းမှာ အဘယ့်ကြောင့်ဆိုသော် နက်ရှိုင်းစွာ အရိုးစွဲထားသည့် ထိုအရာများသည် မပြောင်းလဲသေးသောကြောင့် ဖြစ်သည်။ ယေရှု၊ သို့မဟုတ် ယေဟောဝါကို မိမိတို့၏ ယုံကြည်မှုမှ အမှုအရာများကို ပြောဆိုသည့် နည်းလမ်းဟောင်းများသည် ၎င်းတို့၏ စိတ်နှလုံးများတွင် အမြစ်တွယ်နေဆဲဖြစ်သောကြောင့် ဘုရားသခင်၏ အမှုသစ်ကို ၎င်းတို့ ကြုံရသည့်အခါ မှန်သော လမ်းခရီးကို ၎င်းတို့ လက်ခံကြသော်လည်း အမှုအရာများကို ပြောဆိုကာ လုပ်ဆောင်သည့် ဘုရားသခင်၏ အသစ်သော နည်းလမ်းများအား ၎င်းတို့ သဘောပေါက်နားလည်ခြင်းမရှိနိုင်ကြချေ။ အဘယ်ကြောင့် ဤအမှုအရာသစ်များကို သင် သဘောပေါက်နားလည်ခြင်းမရှိနိုင်ရသနည်း။ ယင်းမှာ အဘယ့်ကြောင့်ဆိုသော် အတိတ်ကာလ၏ အိုဟောင်းသော အရာများကို သင် ဖက်တွယ်နေဆဲဖြစ်ပြီး လက်မလွှတ်နိုင်သောကြောင့် ဖြစ်၏။ ယင်းက ဤအမှုအရာသစ်များကို သင့်အား အတိုက်အခံ လုပ်စေလေသည်။ သင့်အတွင်းတွင် အတိတ်ကာလ၏ ထိုအမှုအရာများ မရှိခဲ့ပါက ယခု ဘုရားသခင် လုပ်ဆောင်သည့်အရာကို သင် လက်ခံနိုင်ပေမည်။ အတိတ်ကာလ၏ ထိုအမှုအရာများကို သင် လက်မလွှတ်နိုင်ပါက ဘုရားသခင်နှင့် ပတ်သက်၍ အယူအဆများ ဖြစ်ပေါ်ရန်နှင့် သူ့ကို ပုန်ကန်ရန် ဖြစ်နိုင်ဖွယ်ရှိပြီး အကျိုးဆက်အနေဖြင့် ဆုံးရှုံးမှုတစ်ခုကို သင် ခံစားရလိမ့်မည်။ သင်သည် ဘုရားသခင်ကို တမင်ရည်ရွယ် ဆန့်ကျင်ပါက ဘုရားသခင်၏ ဖယ်ရှားရှင်းလင်းခြင်းခံရမည့် အန္တရာယ် ရှိလိမ့်မည်ဖြစ်ပြီး ဘုရားသခင်၏ အပြစ်ပေးခြင်း ခံရလိမ့်မည်။

သင့်အတွင်းတွင် မည်သည့် အမှုအရာများကို လုပ်ဆောင်ခြင်းနှင့်ဆိုင်သည့် နည်းလမ်းဟောင်းများ၊ အမှုအရာများကို သိနားလည်ခြင်းနှင့်ဆိုင်သည့် နည်းလမ်းဟောင်းများနှင့် အတိတ်ကာလမှ အမြင်ဟောင်းများ နက်နက်ရှိုင်းရှိုင်း အမြစ်တွယ်ဆဲဖြစ်သည်ကို မြင်ရန် သင်တို့အားလုံး ရှာဖွေလေ့လာပြီး ဆန်းစစ်သင့်သည်။ ရိုးရှင်းသော ဥပမာတစ်ခုကို သင်တို့အား ငါ ပေးမည်။ လူအချို့သည် ခရစ်တော်ကို လုံးဝ မမြင်ဖူးသကဲ့သို့ သူ စကားပြောသည်ကိုလည်း မကြားဖူးပေ။ ခရစ်တော် ဖော်ပြသည့် နှုတ်ကပတ်တော်များကိုသာ ၎င်းတို့ ဖတ်ကြပြီးဖြစ်ကာ ဤနှုတ်ကပတ်တော်များသည် ကောင်းမြတ်ပြီး ဩဇာအာဏာရှိကြောင်းနှင့် တရားစီရင်ခြင်း နှုတ်ကပတ်တော်များဖြစ်ကြောင်း ပြောဆိုကြသော်လည်း လက်တွေ့တွင် ခရစ်တော်နှင့် ၎င်းတို့ ထိတွေ့ဆက်ဆံလာကြသည့်နောက်၌ ၎င်းတို့အတွင်း၌ အယူအဆများ စတင်ဖြစ်ပေါ်ပြီး ၎င်းတို့က “ဘုရားသခင်သည် အဘယ်ကြောင့် အလွန် ခက်ထန်စွာ စကားပြောသနည်း။ ဘုရားသခင်သည် လူများကို အဘယ်ကြောင့် ထိုသို့ ဩဝါဒပေးသနည်း။ သူသည် အဘယ်ကြောင့် အလွန် ခမ်းကြီးနားကြီးနိုင်စွာ စကားပြောသနည်း။ သူစကားပြောသည့်ပုံသည် လူတို့ကို အမြဲ ဖော်ထုတ်ကာ တရားစီရင်လျက် အလွန် ကြောက်လန့်စရာဖြစ်သည်။ ယင်းကို အဘယ်သူ လက်ခံနိုင်သနည်း။ ယေရှု၌ ငါတို့၏ ယုံကြည်ခြင်းသည် မတူပေ။ လူတိုင်းက နူးညံ့စွာ စကားပြောပြီး အချင်းချင်း စိတ်သဘောညီညွတ်စွာ ရှိကြသည်။ သူပြောသကဲ့သို့ မည်သူမျှ စကားမပြောပါ။ ထိုသို့သော ဘုရားမျိုးကို ငါ တကယ်ကို လက်မခံနိုင်သကဲ့သို့ သူကဲ့သို့သော ဘုရားတစ်ပါးကို ငါ သည်းမခံနိုင်ပါ။ သူသည် သခင်ယေရှုလောက် နူးညံ့စွာနှင့် ဖော်ရွေပျူငှာစွာ စကားပြောမည်ဆိုပါက၊ သူသည် လူတို့ကို ကြင်နာကာ ဖော်ရွေတတ်ပါက သူ့ကို ငါ လက်ခံနိုင်မည်။ သို့ရာတွင် ဤဘုရားမျိုးကို ငါ လက်မခံနိုင်ပါ။ သူနှင့် ငါ ပတ်သက်၍ မဖြစ်ပါ”ဟု တွေးကြသည်။ ဤသည်မှာ မှန်သော လမ်းခရီးဖြစ်ကြောင်း၊ ဤသည်တို့မှာ လူ့ဇာတိခံခြင်းနှင့် ဆိုင်သည့် နှုတ်ကပတ်တော်များဖြစ်ကြောင်း သင်အသိအမှတ်ပြုပြီး စိတ်နှလုံးအကြွင်းမဲ့ ယုံကြည်လက်ခံပြီးဖြစ်သောကြောင့် ခရစ်တော်နှင့် သင်ထိတွေ့ဆက်ဆံလာရသည့်အခါ သူ၏ လေသံ၊ သူသုံးသည့် စကားများနှင့် သူ စကားပြောပုံတို့နှင့် ပတ်သက်၍ အယူအဆများကို သင် အဘယ်ကြောင့် သိုထားပြီး လက်မလွှတ်နိုင်ရပါသနည်း။ ဤအရာက မည်သည့်အရာကို သက်သေပြသနည်း။ သင့်စိတ်နှလုံးထဲရှိ အိုဟောင်းသော အရာများက လွှမ်းမိုးနှင့်ပြီးဖြစ်ကာ အယူအဆများနှင့် စည်းမျဉ်းစည်းကမ်းများ ဖြစ်လာကြပြီးဖြစ်ကြောင်း သက်သေပြ၏။ အမှန်တွင် ဤအရာအားလုံးသည် လူ့ထံမှလာ၏၊ လူ၏ ထင်မြင်ချက်များနှင့် စိတ်ကူးများသာဖြစ်ပြီး သမ္မာတရားနှင့် မကိုက်ညီပေ။ ယနေ့ခေတ်၏ ဘုရားသခင်နှင့် ပတ်သက်၍ ဤအရာများကို တစ်စုံတစ်ဦးက သတ်မှတ်ရန် ကြိုးစားပါက ဤအရာကို ၎င်းတို့ လုပ်ဆောင်နိုင်မည် မဟုတ်သည့်အပြင် သူ့ကို အတိုက်အခံလုပ်ရန်လည်း ဖြစ်နိုင်ဖွယ်ရှိပေသည်။ မတူကွဲပြားသည့် ခေတ်များတွင် ဘုရားသခင် လုပ်ဆောင်သည့် အမှုသည် မတူသောကြောင့် သူ ဖော်ပြသည့် စိတ်သဘောထားသည် မတူသကဲ့သို့ သူ ထုတ်ဖော်ပြသည့် သူ၏ အရာအားလုံးနှင့် ဖြစ်ခြင်းတို့သည်လည်း မတူပေ။ သင်သည် ဤအရာအတွက် စည်းမျဉ်းစည်းကမ်းများ သုံး၍မရပေ။ သင်သုံးသည့်အခါ ဘုရားသခင်အကြောင်း အယူအဆများ သင်ဖြစ်ပေါ်ဖွယ်ရှိလိမ့်မည် ဖြစ်ပြီး ဘုရားသခင်ကို အတိုက်အခံလုပ်နိုင်စွမ်း ရှိလိမ့်မည်။ သင်သည် မိမိကိုယ်ကို မသုံးသပ်သကဲ့သို့ နောင်တရရန် လုံးဝ ငြင်းပယ်ပါက ဘုရားသခင်၏ ရှုတ်ချခြင်းခံရလိမ့်မည်ဖြစ်ကာ သင့်ကို သူအပြစ်ပေးလိမ့်မည်။ ဤသည်မှာ ခေတ်အသီးသီး၌ ဘုရားသခင်၏ အမှုဖြစ်သည့်ပုံ ဖြစ်သည်။ ဘုရားသခင်ကို လက်ခံပြီး ကျိုးနွံနာခံသည့်လူ၊ သူ၏ ကောင်းချီးပေးခြင်း ခံရသည့်လူအချို့နှင့် ဘုရားသခင်ကို အတိုက်အခံလုပ်ကာ ရှုတ်ချသည့်၊ သူ၏ ဖျက်ဆီးခြင်းခံရသည့်သူများ အမြဲ ရှိလိမ့်မည်။ ဘုရားသခင်သည် သူ၏ နောက်ဆုံးသော ကာလ အမှုတော်တွင် အလွန်များသည့် နှုတ်ကပတ်တော်များကို ပြောဆိုပြီး အလွန်များသည့် သမ္မာတရားများကို ဖော်ပြ၏။ လူများက အယူအဆများ သိုထားခြင်းသည် စိုးရိမ်ပူပန်စရာ မဟုတ်ချေ။ စိုးရိမ်ပူပန်စရာမှာ လူတို့က သူ၏ နှုတ်ကပတ်တော်များကို မဖတ်သည့်အချိန်၊ သို့မဟုတ် သူဖော်ပြသည့် သမ္မာတရားများအား လက်မခံသည့်အချိန်ဖြစ်သည်။ ဤသည်မှာ ကြောက်လန့်စရာ အကောင်းဆုံးသော အရာ ဖြစ်သည်။ သင်၏ အယူအဆများနှင့် အမြင်များသည် ဘုရားသခင် ဖော်ပြသည့် သမ္မာတရားများနှင့် မကိုက်ညီပါက ယင်းတို့သည် သမ္မာတရားနှင့် ကွဲပြားခြားနား၏၊ ယင်းတို့သည် ဘုရားသခင်ကို ဆန့်ကျင်ပြီး မခိုင်လုံပေ။ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသည်။ ၎င်တို့သည် ပုန်ကန်တတ်ကာ အတိုက်အခံလုပ်ကြပြီး အတွေးများ ရှိကြသည်။ ၎င်းတို့၏ အတွေးများကို စိုးမိုးခြယ်လှယ်သည့်အရာမှာ မည်သည့်အရာ ဖြစ်သနည်း။ ၎င်းတို့သည် လူတို့၏ ကြံရွယ်ချက်များနှင့် အမှုအရာများကို လူတို့ ရှုမြင်သည့် ရှုထောင့်နှင့် အမြင်တို့၏ စိုးမိုးခြယ်လှယ်ခြင်း ခံရကြပေသည်။ ထို့ကြောင့် သင်၏ အတွေးများသည် သန့်ရှင်းသော ဝိညာဉ်တော်ထံမှ မလာသကဲ့သို့ သမ္မာတရား၏ အခြေခံအုတ်မြစ်အပေါ်တွင်လည်း မဖြစ်ပေါ်ပေ။ သင်၏ အယူအဆများနှင့် အမြင်များသည် လူနှင့် ဇာတိပကတိ၏ အမှုအရာများဖြစ်သည်ဟု ငါ အဘယ်ကြောင့် ပြောသနည်း။ ယင်းမှာ အဘယ့်ကြောင့်ဆိုသော် သင်၏ အတွေးများသည် သမ္မာတရား၏ စိုးမိုးခြင်းမခံရသကဲ့သို့ သမ္မာတရားအပေါ် အခြေပြုထားသည့် ဆင်ခြင်သုံးသပ်ခြင်းမှတစ်ဆင့် ထွက်ပေါ်ခြင်း မဟုတ်သောကြောင့် ဖြစ်သည်။ လူအချို့၏ အတွေးများသည် ကျမ်းစာအပေါ် အခြေခံထားသည့် ဆင်ခြင်သုံးသပ်ခြင်းမှ လာပြီး ယင်းသည် သာ၍ပင် မှားယွင်း၏။ သမ္မာကျမ်းစာကိုယ်၌က မှားယွင်းသည်ဟု ငါတို့ ပြောနေခြင်းမဟုတ်။ အတိတ်ကာလတွင် ဘုရားသခင် ဆောင်ရွက်ခဲ့သည့် အမှုကို သူ၏ အမှုသစ်နှင့် နှိုင်းယှဉ်ရန်မှာ မသင့်လျော်ဟုသာ ပြောခြင်း ဖြစ်သည်။ သူ၏ အမှုတော်ကို သင် ဤသို့ နှိုင်းယှဉ်ကြည့်၍မရချေ။ ဥပမာအားဖြင့် ကျေးဇူးတော်ခေတ်တွင် လူတို့အနေဖြင့် ယေဟောဝါ၏ အမှုတော်ကို သခင်ယေရှု၏ အမှုတော်နှင့် နှိုင်းယှဉ်ရန် သင့်လျော်ခဲ့မည်လော။ သင့်အနေဖြင့် သခင်ယေရှု၏ အမှုတော်ကို နိုင်ငံတော်ခေတ်ရှိ ဘုရားသခင်၏ ယနေ့အမှုတော်နှင့် နှိုင်းယှဉ်ခြင်းသည် သင့်လျော်သလော။ ယင်းတို့သည် နှိုင်းယှဉ်၍မရနိုင်သည်မှာ အမှန်ဖြစ်၏။ ဤသည်မှာ အဘယ့်ကြောင့်ဆိုသော် ဘုရားအမှုတော်၏ အဆင့်အသီးသီးသည် နောက်ဆုံးအဆင့်ထက် သာ၍ မြင့်မားပြီး သူ၏ အမှုတော်ကို သူ ထပ်မလုပ်သောကြောင့် ဖြစ်သည်။ အမှုတော်၏ အဆင့်သစ်ကို ဘုရားသခင် ဆောင်ရွက်ပြီး ခေတ်သစ်ကို အစပြုသည့် အချိန်တိုင်းတွင် ဘုရားသခင်၏ အမှုတော်ကို ဆန့်ကျင်ရန်နှင့် သူ့အား တမင်သက်သက် ဆန့်ကျင်ရန် ထကြွကြသည့် လူတစ်စု၊ သို့မဟုတ် လူအများစု အမြဲရှိသည်မှာ အဘယ်ကြောင့်နည်း။ ခေတ်တိုင်းတွင် အဘယ်ကြောင့် ဤအရာဖြစ်ပျက်သနည်း။ ယင်းမှာ အဘယ့်ကြောင့်ဆိုသော် လူတို့သည် ဘုရားသခင်၏ အမှုသစ်ကို လက်ခံကြသည်ဖြစ်စေ၊ လက်မခံကြသည်ဖြစ်စေ၊ သမ္မာကျမ်းစာအပေါ် ၎င်းတို့၏ ယခင် အနက်ပြန်မှုများအပြင်၊ ဘုရားသခင်၏ အမည်နာမနှင့် ပုံသဏ္ဌာန်အကြောင်း၊ ပြီးလျှင် ဘုရားသခင်ကို ယုံကြည်မှုအကြောင်း ၎င်းတို့၏ အမြင်များနှင့် ဘုရားသခင်ကို ၎င်းတို့ ယုံကြည်သည့် နည်းလမ်းများသည် ၎င်းတို့၏ စိတ်နှလုံးများတွင် ရုပ်လုံးပေါ်လာနှင့်ပြီး ဖြစ်သောကြောင့် ဖြစ်သည်။ ထို့အပြင် ၎င်းတို့သည် ဤအရာများကို တန်ဖိုးထားကြပြီး မိမိတို့ကိုယ်ကို အကျိုးကျေးဇူး ရရှိပြီးဖြစ်သည်ဟု ယုံကြည်လျက် အကန့်အသတ်မဲ့ မာနထောင်လွှားလာကြပြီး မိမိတို့ကိုယ်ကို အံ့ဖွယ်ဖြစ်ကာ အလွန် ကြီးကျယ်ခမ်းနားသည်ဟု တွေးထင်လာကြ၍ ယနေ့ ဘုရားသခင် လုပ်ဆောင်သည့် အမှုသည် အတိတ်ကာလတွင် သူ လုပ်ဆောင်ခဲ့သည့် အမှုနှင့် မည်မျှ ကွဲပြားသည်ကို ၎င်းတို့ မြင်ကြသည့်အခါ ဝေဖန်ကြလေသည်။ ၎င်းတို့သည် ကျေးဇူးတော်ခေတ်မှ အမှုအရာများကို အမြဲ ယူကာ ယနေ့၏ ဘုရားသခင်နှင့်၊ ယခု ဘုရားသခင် လုပ်ဆောင်သည့် အမှုနှင့်၊ ယနေ့၏ သမ္မာတရားများနှင့် နှိုင်းယှဉ်လေသည်။ ယင်းတို့ကို နှိုင်းယှဉ်၍ရနိုင်သလော။ အမှုအရာများအတွက် စည်းမျဉ်းစည်းကမ်းများ မကျင့်သုံးနှင့်၊ ထိုအစား သင်သည် ဤအသိရှိရမည်။ “ကျွန်ုပ်သည် ဘုရားသခင်၏ အမှုသစ်ကို ယခု လက်ခံပြီးဖြစ်သော်လည်း ကျွန်ုပ် သဘောမပေါက်နားမလည်နိုင်သည့် အရာအချို့ ရှိသည်။ ယင်းတို့ကို ကျွန်ုပ် တဖြည်းဖြည်း တွေ့ကြုံလာပြီး သိလိမ့်မည်၊ ပုရွက်ဆိတ်တစ်ကောင်က အရိုးတစ်ခုကို ကိုက်ဝါးသကဲ့သို့ ယင်းတို့ကို တစ်စချင်း ကျွန်ုပ်ကြိုးစားဖြတ်သန်းလျက် တဖြည်းဖြည်း ကျွန်ုပ် လိုက်စားမည်ဖြစ်ပြီး အချိန်ကြာလာသည်နှင့်အမျှ ယင်းတို့ကို ကျွန်ုပ် နားလည်လာလိမ့်မည်”ဟူ၍ ဖြစ်သည်။ ဘုရားသခင်၏ အမှုတော်သည် အဆုံးမရှိ နက်နဲပြီး ဉာဏ်မမီနိုင်ပေ။ လူသည် မည်သည့်အခါတွင်မျှ အပြည့်အဝ နားလည်နိုင်ခြင်း မရှိပေ။ ယင်းကို တစ်နှစ်၊ သို့မဟုတ် နှစ်နှစ်ကြာ တွေ့ကြုံပြီးသည့်နောက် လူတို့သည် သိနားလည်မှုအချို့ ရရှိကောင်းရရှိနိုင်၏။ သုံးနှစ်၊ သို့မဟုတ် လေးနှစ်ကြာပြီးနောက်တွင် လူတို့သည် အနည်းငယ် သာ၍ သိနားလည်မှု ရရှိကောင်းရရှိနိုင်ပြီး တဖြည်းဖြည်း ၎င်းတို့ ကြီးထွားကာ ပြောင်းလဲကြလိမ့်မည်။ ဤဟောင်းသော အရာများအပေါ် ၎င်းတို့၏ အမြင်များသည် တဖြည်းဖြည်း ပြောင်းလဲလိမ့်မည်ဖြစ်ပြီး ယင်းတို့ကို ၎င်းတို့ နည်းနည်းချင်း စွန့်ပယ်ကြလိမ့်မည်။ ထိုဟောင်းသောအရာများကို လူတို့ စွန့်ပယ်သည့်အခါတွင်သာ အသစ်သောအရာများကို နားလည်ကြလိမ့်မည်။ ထိုဟောင်းသောအရာများသည် သင့်အထဲတွင် နက်နက်ရှိုင်းရှိုင်း အရိုးစွဲနေဆဲဖြစ်ပြီး ယင်းတို့ကို သင် စတင် ဖော်ထုတ်ခြင်းပင် မရှိသေးသည့်တိုင် သင်သည် သင်၏ အယူအဆများကို တစ်ဇွတ်ထိုး ဖြန့်ကာ သင်၏ ကိုယ်ပိုင် အယူအဆများကို ဖော်ပြပြီး သင် အလိုရှိသည့် မည်သည့်ပုံစံဖြင့်မဆို စကားပြောဝံ့နေဆဲဖြစ်သည်။ ဤအတွက် အဓိပ္ပာယ်မရှိပေ။ လူတို့သည် အလွန့်အလွန် မာနထောင်လွှားလာကြသည်ဟု ငါ အဘယ်ကြောင့် ပြောသနည်း။ ဤသည်မှာ အကြောင်းရင်း ဖြစ်၏။ လူတို့အတွင်းရှိ ထိုပုပ်ဆွေးသောအရာများသည် တန်ဖိုးမဲ့ကြသည့်တိုင် ယင်းတို့ကို ၎င်းတို့က တစ်ဇွတ်ထိုး ဖော်ပြကာ ဖြန့်ဝေဝံ့ကြဆဲ ဖြစ်သည်။ ဤသည်မှာ လုံးဝ အသိစိတ် ကင်းမဲ့ခြင်း မဟုတ်လော။ ထို့ကြောင့် လူအချို့သည် အမှုတော်၏ ဤအဆင့်ကို လက်ခံကြပြီးဖြစ်ကာ ဘုရားနှုတ်ကပတ်တော်များကို ဖတ်ရှုကြပြီးဖြစ်သော်လည်း ၎င်းတို့စိတ်ထဲတွင် သယ်ဆောင်သည့် ထိုဟောင်းသောအရာများကို အမှန်တကယ် လက်မလွှတ်နိုင်ကြသေးချေ။ အချို့သော နေရာများရှိ ခေါင်းဆောင်များနှင့် အမှုဆောင်များသည် မိမိတို့၏ အယူအဆများနှင့် ကိုက်ညီသည့် အလုပ်ကို ဆောင်ရွက်ကာ အကောင်အထည်ဖော်နိုင်ကြသော်လည်း အလုပ်က မိမိတို့၏ အယူအဆများနှင့် မကိုက်ညီသကဲ့သို့ ထိုအရာကို ၎င်းတို့ လုပ်ဆောင်လိုစိတ်မရှိသည့်အခါ အကောင်အထည် မဖော်ကြသည်မှာ အဘယ်ကြောင့်နည်း။ ဤအခြေအနေသည် အဘယ်သို့ ဖြစ်လာသနည်း။ ယင်းမှာ အဘယ့်ကြောင့်ဆိုသော် လူတို့သည် မိမိတို့ စိတ်ထဲတွင် သယ်ဆောင်သည့် ထိုအိုဟောင်းသောအရာများကို လက်မလွှတ်နိုင်ကြသောကြောင့် ဖြစ်သည်။ သင့်အတွင်းရှိ ထိုဟောင်းသောအရာများက သာ၍ ပုံပေါ်လာလေ၊ သာ၍ ပြင်းထန်စွာ သင် အတိုက်အခံလုပ်လေ ဖြစ်သည်။ ယင်းမှာ မှန်သည် မဟုတ်လော။ ယခုတွင် ၎င်းတို့ နေရာယူသည့် ရာထူး သာ၍ မြင့်မားပြီး ၎င်းတို့ ဦးဆောင်သည့် လူများသာ၍ များလေ၊ သာ၍ မာနထောင်လွှားကာ ဘုရားသခင်၏ နောက်ဆုံးသော ကာလအမှုတော်ကို လက်ခံနိုင်မှု သာ၍ လျော့နည်းလေ ဖြစ်သည့် ခေါင်းဆောင်အချို့ ဘာသာရေးလောကတွင် ရှိသည်မှာ အဘယ်ကြောင့်နည်း။ ယင်းမှာ အဘယ့်ကြောင့်ဆိုသော် လူတို့သည် အတိတ်ကာလ၏ အမှုအရာများကို အမြဲ ဖက်တွယ်ကြသောကြောင့် ဖြစ်သည်၊ ဘုရားသခင်၏ နှုတ်ကပတ်တော်များကို သမ္မာတရားနှင့် အသက်အဖြစ် ၎င်းတို့ သဘောမထားကြသောကြောင့် ဖြစ်ပြီး ဘုရားသခင်အား အမြင့်ဆုံးအဖြစ်၊ ကြီးမြတ်သူအဖြစ် ဂုဏ်ပြုနိုင်စွမ်းမရှိကြသောကြောင့် ဖြစ်သည်။ ထိုအစား မိမိတို့ကိုယ်ပိုင် ဘာသာရေး အယူအဆများနှင့် မိမိတို့ကိုယ်ပိုင် အတွေးများ၊ အမြင်များကို သမ္မာတရားနှင့် မှန်သော လမ်းခရီးအဖြစ် ၎င်းတို့ သဘောထားကြ၏။ ဤသည်မှာ ဆိုးရွားသော အမှားတစ်ခု မဟုတ်လော။ ဤသို့ဖြင့် တစ်နေရာရာတွင် သမ္မာတရားကို သင်ရှာတွေ့နိုင်လိမ့်မည်လော။ သင်၏ ထိုအရာများကို သမ္မာတရားအဖြစ် သင် ယုံကြည်ပါက ဘုရားသခင်ထံမှ သမ္မာတရားကို ရရှိနိုင်စွမ်း ရှိလိမ့်ဦးမည်လော။ သင်သည် သမ္မာတရားကို ရှာဖွေပြီး ထိုသမ္မာတရားကို တမ်းတနိုင်လိမ့်ဦးမည်လော။

လူအချို့က “ကျွန်ုပ်သည် ဘုရားနှုတ်ကပတ်တော်များစွာ ဖတ်ရှုပြီးဖြစ်သည်၊ ဘုရားသခင်၏ အသံတော်ကို ကြားပြီးဖြစ်သည်၊ မှန်သောလမ်းခရီးကို လက်ခံကာ ဘုရားနှုတ်ကပတ်တော်များအား မည်သို့ ဖတ်ရှုရမည်ဆိုသည်ကို သိရှိပါသည်။ ကျွန်ုပ်၏ ကိုယ်ပိုင် ပြဿနာများကို ကျွန်ုပ် ဖြေရှင်းသည်၊ အခြားသူများ၏ အကူအညီ မလိုအပ်သကဲ့သို့ ဤအရာက ကျွန်ုပ်၏ ဘဝ ကြီးထွားနိုင်သည်ကို သေချာစေပါသည်”ဟု ဆိုကြသည်။ သင်သည် ထိုသို့ ပြောဆိုသည့်အခါ အမှုအရာများကို ပုံကြီးချဲ့လွန်းပေသည်။ သင်သည် မိမိတစ်ကိုယ်တည်းကိုသာ မှီခိုအားထားခြင်းဖြင့် ဘုရားနှုတ်ကပတ်တော်များကို ဖတ်ရှုပြီး သန့်ရှင်းသော ဝိညာဉ်တော်က သင့်ကို ဉာဏ်အလင်းမပေးပါက ထိုနှုတ်ကပတ်တော်များကို သင် နားလည်နိုင်သလော။ ဘုရားနှုတ်ကပတ်တော်များသည် သင့်ကို ဖော်ထုတ်ပြီး သင့်အတွင်းရှိ ဖောက်ပြန်ပျက်စီးခြင်းကို စိတ်ဖြာလေ့လာခြင်း မရှိခဲ့ပါက သင်သည် ပြောင်းလဲနိုင်စွမ်းရှိမည် မဟုတ်သကဲ့သို့ နားလည်နိုင်စွမ်းလည်း ရှိမည်မဟုတ်။ သိနားလည်မှု တစ်ခုတလေကို ရရှိရန် သင်အခက်တွေ့ပေမည်။ လူတို့သည် ဝတ္ထုများကို ဖတ်ရှုသည့်အခါ ကောင်းစွာ နားလည်ကြပြီး အဖြစ်အပျက်များစွာကို သတိရနိုင်ကြသည်။ ဝတ္ထုတစ်ပုဒ် ဖတ်ပြီးသည့်အခါ အခြားသူများကို ထိုအကြောင်း ချက်ချင်း ပြောပြနိုင်ကြသည်။ သို့ရာတွင် ဘဝနှင့်ဆိုင်သည့် ကိစ္စရပ်များသည် အခြားမည်သည့်အရာနှင့်မျှ မတူပေ။ ဘဝနှင့်ဆိုင်သည့် ကိစ္စရပ်များသည် အလွန့်အလွန် နက်နဲပြီး အနည်းငယ်မျှပင် သင် နားမလည်နိုင်မီ နှစ်များစွာ သင်ယုံကြည်ရမည်ဖြစ်သည်။ သင်သည် ဘုရားသခင်၏ မိန့်မြွက်ချက်တစ်ခုကို တစ်သက်တာ တွေ့ကြုံနိုင်ပြီး မည်သည့်အခါတွင်မျှ လုံလောက်အောင် မတွေ့ကြုံရဆဲ ဖြစ်နိုင်သည်။ မည်သည့် မိန့်မြွက်ချက်ကို ဘုရားသခင် ပြုလုပ်သည်ဖြစ်စေ သင် အသက်ရှင်သရွေ့ ထိုအရာကို လုံလောက်အောင် မည်သည့်အခါတွင်မျှ တွေ့ကြုံခံစားရလိမ့်မည် မဟုတ်။ သင်၏ အစွမ်းအစက မည်မျှ ကောင်းမွန်သည်ဖြစ်စေ သမ္မာတရားကို သင် နားမလည်နိုင်မီ ဘုရားသခင်၏ နှုတ်ကပတ်တော်များကို တွေ့ကြုံခြင်းနှင့် လက်တွေ့လုပ်ဆောင်ခြင်းအပေါ် သင် မှီခိုရဦးမည်ဖြစ်၏။ ဥပမာအားဖြင့် ရိုးသားသော လူတစ်ဦးဖြစ်ခြင်းကို ကြည့်လော့။ အလိမ်အညာများ ပြောဆိုခြင်း ပြဿနာကို သင် မဖြေရှင်းနိုင်မီ နှစ်ပေါင်းမည်မျှ သင် တွေ့ကြုံရမည်နည်း။ ယင်းမှာ သင်သည် တစ်နှစ်တာ၊ သို့မဟုတ် နှစ်နှစ်တာ အတွေ့အကြုံမျှသာ လိုအပ်ပြီးနောက် ကိစ္စပြီးသွားသည့်အကြောင်း၊ နောက်ထပ် မည်သည့် အလိမ်အညာများမျှ မပြောသည့်အကြောင်း၊ သင်သည် မလှည့်ဖြားတတ်တော့သကဲ့သို့ ယခု ရိုးသားသော လူတစ်ဦး ဖြစ်သွားသည့်အကြောင်း မဟုတ်ပေ။ ဤသည်မှာ မဖြစ်နိုင်ပေ။ သင်သည် ဤရလဒ်ကို မမြင်မီတွင် ဆယ်စုနှစ်အတော်များများ အတွေ့အကြုံ ရှိရမည်ဖြစ်သည်။ ဤသည်မှာ အဘယ့်ကြောင့်ဆိုသော် လူတို့သည် အလွန် ရှုတ်ထွေးကြသောကြောင့်၊ ၎င်းတို့၏ ဖောက်ပြန်ပျက်စီးသော စိတ်သဘောထားများက ၎င်းတို့အတွင်းတွင် နက်ရှိုင်းစွာ အမြစ်တွယ်သောကြောင့်၊ ၎င်းတို့၏ အယူအဆများက ၎င်းတို့အား သမ္မာတရားထဲသို့ ဝင်ရောက်ခြင်းမှ၊ ဘုရားသခင်ကို သိကျွမ်းခြင်းမှ တားဆီးသောကြောင့်၊ ၎င်းတို့၏ ကြံရွယ်ချက်များက ၎င်းတို့၏ စိတ်သဘောထားများအား မပြောင်းလဲရန် တားဆီးထားသောကြောင့်၊ သမ္မာတရားကို လက်တွေ့လုပ်ဆောင်ခြင်းမှ တားဆီးသောကြောင့်ဖြစ်ပြီး ၎င်းတို့၏ လုပ်ရပ်များ၊ စကားတို့နှင့် ပတ်သက်၍ ၎င်းတို့ ခံယူသည့် အမြင်များနှင့် သဘောထားများသည် ၎င်းတို့ကို သမ္မာတရား သိနားလည်ခြင်းမှ တားဆီးထားသောကြောင့် ဖြစ်သည်။ သင်သည် နိုင်ငံတော်ခေတ်တွင် ရရှိရန် လူတို့ကို ဘုရားသခင် တောင်းဆိုသည့် သမ္မာတရားဘက်တွင် ပြောဆိုကာ ပြုမူဆောင်ရွက်နိုင်ပါက သင်သည် သူ၏ အမှုတော်ကို အလွယ်တကူ ကျိုးနွံနာခံနိုင်လိမ့်မည် ဖြစ်ပြီး ဘုရားသခင်ကို ယုံကြည်မှု လမ်းကြောင်းမှန်ပေါ် ဝင်ရောက်နိုင်ပေသည်။ သင်သည် သမ္မာတရားဘက်တွင် မရပ်တည်ပါက ဘုရားသခင်ထံမှ သွေဖည်သွားပြီးဖြစ်လိမ့်မည်၊ သို့မဟုတ်ပါက ဘုရားသခင်ကို ဆန့်ကျင်ရာတွင် သင် ရပ်တည်နေလိမ့်မည်။ သင်သည် ထိုမျှ အချိန်ကြာမြင့်စွာ တရားဒေသနာများစွာ နားထောင်ပြီး ဘုရားသခင်ကို ယုံကြည်ပြီးရုံဖြင့် သင်၏ ဝိညာဉ်ရင့်ကျက်မှုက အလွန် ချို့တဲ့နေသေးခြင်း မရှိတော့ဟု မထင်လိုက်နှင့်။ သမ္မာတရား လိုက်စားခြင်းသည် အသက်ကို ရရှိခြင်းနှင့် သက်ဆိုင်၏။ ယင်းမှာ ထာဝရအသက်ကို ရရှိရန် ဖြစ်သည်။ သမ္မာတရားသည် ထာဝရအစဉ် မပြောင်းလဲနိုင်၊ အမြဲ အပ်စပ်မှုရှိသည်၊ မည်သည့်အခါတွင်မျှ စွန့်ပစ်၍မရ၊ ငြင်းမရနိုင်၊ ပိတ်ပင်မရနိုင်ပေ။ ဤသည်မှာ သမ္မာတရား၏ တန်ဖိုးနှင့် အရေးပါမှုဖြစ်သည်။ သမ္မာတရားသည် အမြင့်မားဆုံး၊ အနက်နဲဆုံးနှင့် အဖိုးထိုက်တန်ဆုံးသော အရာဖြစ်သည်။ ယင်းသည် တန်ဖိုးရှိပြီး လူတစ်ဦးသည် တစ်သက်တာ ကြုံတွေ့ပြီးသည့်နောက်တွင်ပင် ယင်းကို အနည်းငယ်သာ နားလည်ပြီး ရရှိနိုင်၏။

တစ်စုံတစ်ဦးက “ကျွန်ုပ်သည် အနန္တတန်ခိုးရှင် ဘုရားသခင်ကို ယုံကြည်ပြီး အိမ်တွင် ကျွန်ုပ်ဘာသာ ကျွန်ုပ်၏ ယုံကြည်ခြင်းကို စီမံကာ ထိုနည်းတူစွာ ဓမ္မတေးသီချင်းများကို သီဆိုပြီး ဘုရားသခင်ကို ဆုတောင်းသည်။ မည်သည့် အဆင့်တွင်ရှိသည်ဖြစ်စေ အမှုတော်နောက် ကျွန်ုပ်လိုက်ပြီး အဆုံးထိ ဤယုံကြည်ခြင်းကို စောင့်ထိန်းခြင်းအားဖြင့် ဘုရားသခင်သည် ကျွန်ုပ်ကို စွန့်ပစ်လိမ့်မည် မဟုတ်ပါ”ဟု ဆိုသည်။ ဤသည်ကို သင် မည်သို့ တွေးထင်သနည်း။ အိမ်တွင် မိမိ၏ ယုံကြည်ခြင်းကို ကျင့်သုံးခြင်းအားဖြင့် အဘယ်သို့ သမ္မာတရားကို သင် လိုက်စားနိုင်မည်နည်း။ မိမိ၏ တာဝန်ကို ထမ်းဆောင်ခြင်းမရှိဘဲနှင့် ဘုရားသခင်၏ အမှုတော်ကို သင်မည်သို့ တွေ့ကြုံနိုင်မည်နည်း။ သင်သည် မိမိတာဝန်ကို မထမ်းဆောင်ပါက ထုတ်ဖော်ပြခံလိမ့်မည် မဟုတ်သည့် ဖောက်ပြန်ပျက်စီးသော စိတ်သဘောထားအချို့ရှိသဖြင့် သင်သည် မိမိကိုယ်ကို မည်သို့ သုံးသပ်မည်နည်း။ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို သင် မည်သို့ တွေ့ကြုံမည်နည်း။ ဘုရားသခင်၏ နှုတ်ကပတ်တော်များက သင့်ကို မည်သို့ ဖော်ထုတ်ပြီး ပြုပြင်လိမ့်မည်နည်း။ လူတို့သည် ဤအရာများကို အိမ်တွင် မတွေ့ကြုံနိုင်ကြချေ။ လက်တွေ့ကျသည့် အတွေ့အကြုံမရှိဘဲနှင့် သင်သည် မိမိကိုယ်ကို အမှန်တကယ် သိရှိလာနိုင်သလော။ အမှန်တကယ် ပြောင်းလဲနိုင်သလော။ ပြောင်းလဲမှုသည် ဖြစ်နိုင်မည်မဟုတ်။ ဘုရားသခင်၏ အမှုတော်ကို တွေ့ကြုံရန် အသင်းတော်အသက်တာကို သင် အသက်ရှင်ရမည်ဖြစ်ပြီး သင်၏ တာဝန်ကို ထမ်းဆောင်ခြင်းအားဖြင့်သာ အမှုအရာများကို ကောင်းမွန်စွာ သင် တွေ့ကြုံနိုင်ပေသည်။ သင်သည် မိမိ၏ ယုံကြည်ခြင်းကို အိမ်တွင် ဆယ်နှစ်ခန့်၊ အနှစ်နှစ်ဆယ်ခန့် ကျင့်သုံးပြီး အဆင်းနီသော နဂါးကြီးသည် ပြိုလဲကာ ကပ်ဘေးကြီးများ ပြီးစီးပြီးဖြစ်ပါက စစ်မှန်သော အတွေ့အကြုံဆိုင်ရာ သက်သေခံချက်အကြောင်းကို သင်ပြောဆိုနိုင်မည်လော။ ဘုရားသခင် ဆင်းရဲဒုက္ခ ခံခဲ့သည့်အတိုင်း သင် ဆင်းရဲဒုက္ခခံရပြီး ဖြစ်လိမ့်မည်လော။ ထိုသို့သော လှပသည့် သက်သေကို ခံမည့် ဘုရားသခင်၏ လူတို့သည် အမှန်တကယ် ပြောင်းလဲကြပြီး ဖြစ်လိမ့်မည်၊ ဘုရားသခင်ကို အမှန်တကယ် ကျိုးနွံနာခံကာ သူ့ကို အမှန်တကယ် သစ္စာစောင့်သိကြလိမ့်မည်။ ထိုသို့သော သက်သေကို သင် ခံနိုင်မည်လော။ ထိုအချိန်တွင် သင်လုံးလုံးလျားလျား အရှက်ရမည်ကို ငါ စိုးရွံ့မိသည်။ ခေါ်တော်မူသောသူ အများရှိသော်လည်း ရွေးကောက်တော်မူသောသူ နည်း၏ဟု ဘုရားသခင် ပြောဆိုခဲ့သည်မှာ အဘယ်ကြောင့်နည်း။ အဘယ်ကြောင့်ဆိုသော် ဖောက်ပြန်ပျက်စီးသော လူသားမျိုးနွယ်ထဲတွင် သမ္မာတရားကို ချစ်သောသူတို့သည် အလွန်နည်းပါးသောကြောင့် ဖြစ်သည်။ လူအများစုသည် သမ္မာတရားကို ချစ်ဖို့ ဝေးစွ၊ သမ္မာတရားကို လက်ခံနိုင်စွမ်းပင် မရှိကြချေ။ ဤအရာကို ငါ အဘယ့်ကြောင့် ပြောသနည်း။ လူအချို့သည် ဘုရားသခင်ကို လက်ခံလာကြပြီး အိမ်တွင် အရာရာ အဆင်ပြေနေစဉ်တွင် ၎င်းတို့ မကျေမနပ်ဖြစ်ခြင်း မရှိကြပေ။ သို့ရာတွင် တစ်စုံတစ်ရာ လွဲချော်သွားသည့်အခါ၊ မိသားစုဝင်တစ်ဦး နာဖျားပြီး ဆေးရုံတင်ရသည့်အခါ၊ သို့မဟုတ် ၎င်းတို့၏ သားသမီးက ကောလိပ်မရောက်သည့်အခါ၊ သို့မဟုတ် ကပ်ဘေးအချို့ ဖြစ်ပွားသည့်အခါ ၎င်းတို့သည် စားပွဲကို မိမိတို့လက်သီးဖြင့် ထုကာ “ဟာ။ ဘုရားသခင်ကို ယုံကြည်ခြင်းက ကျွန်ုပ်ကို မည်သည့်အရာ ရရှိစေသနည်း။ ဘုရားသခင်က ကျွန်ုပ်ကို ကောင်းချီးမပေးလေပြီ။ ကိုယ်တော်သည် ကျွန်ုပ်ကို ကောင်းချီးပေးသင့်သည်၊ ကျွန်ုပ်၏ တစ်မိသားစုလုံး၊ ကျွန်ုပ်၏ ကလေးများ၊ ကျွန်ုပ်၏ ခင်ပွန်း (သို့မဟုတ် ဇနီး) အပြင် ကျွန်ုပ်၏ မိခင်နှင့် ဖခင်၊ လူတိုင်းအပါအဝင် ကျွန်ုပ်နှင့် ပတ်သက်သည့် အရာရာကို ကောင်းချီးပေးသင့်သည်။ ကျွန်ုပ်၏ မိသားစုထံ ဤအရာမဖြစ်ခဲ့ပါက ကျွန်ုပ်သည် သမ္မာတရားကို စိတ်ထက်သန်စွာ လိုက်စားနေခဲ့မည် မဟုတ်လော”ဟု ပြောဆိုလျက် ဘုရားသခင်နှင့်ပတ်သက်၍ စောဒကတက်ကြလေသည်။ ၎င်းတို့သည် သမ္မာတရား မရရှိခြင်းအတွက် ထိုသို့သော ဆင်ခြေများကို ဖန်တီးကြသည်။ ၎င်းတို့၏ ဆင်ခြေများသည် သမ္မာတရား၏ နေရာယူနိုင်သလော။ ၎င်းတို့က မိမိတို့၏ ဆင်ခြေများသည် လုံးဝ လုံလောက်ပြီး ခိုင်လုံကာ စောဒကတက်သည်မှာ မှန်ကန်သင့်လျော်သည်ဟု ယုံကြည်ကြသည်။ လူတို့သည် စမ်းသပ်မှုများနှင့် အတိဒုက္ခများ ကြုံမနေရချိန်တွင် ဘုရားသခင်နှင့် ပတ်သက်၍ စောဒကမတက်ကြချေ။ ဘုရားသခင် ကြီးမြတ်ပြီး အံ့ဖွယ်ဖြစ်ပုံကို ၎င်းတို့ ဟစ်ကြွေးကြသည်။ သို့ရာတွင် စမ်းသပ်မှုများနှင့် အတိဒုက္ခများ ရောက်ရှိသည့်တစ်ခဏတွင် ဘုရားသခင်နှင့် ပတ်သက်၍ ၎င်းတို့၏ စောဒကတက်လိုစိတ်က အချိန်မရွေး ပေါက်ထွက်လာနိုင်၏။ ၎င်းတို့သည် အမှုအရာများကို မတွေးဆကြသကဲ့သို့ သေချာ အချိန်ယူကာ စဉ်းစားချင့်ချိန်ခြင်း မရှိကြချေ။ မိမိတို့၏ ခံစားချက်များကို အလိုအလျောက် ဖွင့်ထုတ်လိုက်ကြသည်။ လူအချို့အတွက်မူ မိမိတို့မိသားစုများထံ တစ်စုံတစ်ခု ဖြစ်ပျက်ခြင်း မရှိသော်ငြားလည်း မိမိတို့၏ ခြံမွေးတိရစ္ဆာန်များထံ တစ်စုံတစ်ခု ဖြစ်ပျက်ရာတွင် ဘုရားသခင်နှင့်ပတ်သက်၍ ၎င်းတို့ စောဒကတက်ကြလေသည်။ ဤသည်မှာ အလွန် အသိတရားမဲ့သည် မဟုတ်လော။ လူတစ်ဦးသည် မိမိတို့မိသားစုထံ မည်သည့်အရာ ဖြစ်ပျက်ပါစေ၊ သို့မဟုတ် ၎င်းတို့အပေါ် မည်သည့်ကပ်ဘေး ကျရောက်ပါစေ၊ ဘုရားသခင်နှင့် ပတ်သက်၍ စောဒကမတက်၊ သို့မဟုတ် ထိုကိစ္စရပ်ကို နှလုံးမသွင်းသည့် အဆင့်ကို ရောက်နိုင်ပါက၊ မည်သည့်အရာဖြစ်ပျက်ပါစေ မိမိတို့ တာဝန်အား၊ သို့မဟုတ် ဘုရားသခင်အတွက် မိမိတို့ကိုယ်ကို ၎င်းတို့၏ အသုံးတော်ခံခြင်းအား နှောင့်နှေးမှု မရှိစေသည့်အခါ ဘုရားသခင်ကို ၎င်းတို့၏ ကျိုးနွံနာခံမှု မထိခိုက်သည့်အခါနှင့် ဖြစ်ပြီးသည့် အရာသည် ဘုရားသခင်ကို ချီးမွမ်းခြင်းမှ ၎င်းတို့ကို မတားဆီးသည့်အခါ ဤအရာက ဘုရားသခင်ကို ယုံကြည်သည့် ၎င်းတို့၏ စိတ်နှလုံးသည် ဖြူစင်သော စိတ်နှလုံးတစ်ခု ဖြစ်သည်ကို သက်သေပြပေသည်။ “လူတစ်ဦးသည် ဘုရားသခင်ကို ယုံကြည်သည့်အခါ ၎င်း၏ တစ်မိသားစုလုံး ကောင်းချီးခံစားရမည်” ဟူသည့် အမြင်သည် မှားယွင်း၏။ သင်သည် ဘုရားသခင်ကို သင်၏ ယုံကြည်မှုတွင် ဤအမြင်ကို အမြဲ ဖက်တွယ်ပါက သမ္မာတရားကို မည်သည့်အခါတွင်မျှ ရရှိလိမ့်မည် မဟုတ်။ မိမိတို့ဘဝများတွင် နေ့စဉ် ရှင်သန်အလုပ်များနေကြသည့် သင်၏ ဘာသာတရားမရှိသော မိသားစုဝင်များနှင့် ဆွေမျိုးများကို ကြည့်လော့။ ကပ်ဘေးများ ရောက်ရှိလာသည့်အခါ ၎င်းတို့ အမှန်တကယ် လွတ်မြောက်နိုင်ကြမည်လော။ လွတ်မြောက်ကြလိမ့်မည် မဟုတ်ပေ။ ဘုရားသခင်ကို သင်၏ယုံကြည်မှုတွင် သင်သည် သမ္မာတရားကို မလိုက်စားသကဲ့သို့ ကပ်ဘေးများ၏ အပြစ်ပေးခြင်းကို မလွတ်မြောက်နိုင်ဘဲ သင်၏ ဆွေမျိုးများကဲ့သို့သာ ရှိနေပါက ၎င်းတို့နှင့်အတူ သင်ပျက်စီးသွားရလိမ့်မည်။ သို့ရာတွင် သင်သည် သမ္မာတရားကို လိုက်စားပြီး ၎င်းတို့၏ အနှစ်သာရကို ရိပ်စားမိနိုင်ပါက စာတန်တို့ကို သင် ငြင်းပယ်နိုင်လိမ့်မည် ဖြစ်ပြီး “သူတို့သည် ဘုရားသခင်ကို မယုံကြည်ကြပါ။ သူတို့သည် မကောင်းဆိုးဝါးများဖြစ်ပြီး ကပ်ဘေးများတွင် ပျက်စီးသင့်ကြသည်။ သူတို့သည် ဘုရားသခင်ကို ယုံကြည်ခြင်းမှ ငါ့ကို တားဆီးရန် ကြိုးစားကြလေ့ရှိပြီး ဘုရားသခင်ကို အာခံမှုဖြင့် ဘုရားသခင်ကို ပြစ်မှားစော်ကားသည့် အမှုအရာများကို ပြောကြသည်။ ကပ်ဘေးများထဲတွင် သူတို့ သေဆုံးသည့်အခါ ၎င်းတို့သည် ထိုက်တန်သော စွန့်ပစ်ခြင်းကို ခံရခြင်း ဖြစ်သည်။ ဤတွင် ဘုရားသခင်၏ နှုတ်ကပတ်တော်များ အမှန်တကယ် ပြည့်စုံလေပြီ”ဟု တွေးလိမ့်မည်။ သင်သည် ယခင်က ဤယုံကြည်ခြင်း မရှိခဲ့သကဲ့သို့ မကောင်းဆိုးဝါးများကို မကျိန်ဆဲဝံ့ခဲ့ပေ။ ယခုတွင် သင်သည် မကောင်းဆိုးဝါး၏ စစ်မှန်သည့် သဘောသဘာဝများကို မြင်ပြီး သင်၏ စိတ်နှလုံးသည် ဘုရားသခင်ကို အာခံသည့် ဤမကောင်းဆိုးဝါးများအား တိုး၍ မုန်းတီးမိလေသည်။ ပြီးလျှင် ၎င်းတို့ သေဆုံးပါက သင်လုပ်ရန်လိုအပ်သမျှမှာ ၎င်းတို့ကို မြေမြှုပ်သင်္ဂြိုလ်ရန် ဖြစ်သည်။ ဤသို့ ၎င်းတို့ကို ချဉ်းကပ်နိုင်ခြင်းက သင်၏ စိတ်နှလုံးသည် အမှန်တကယ် ဘုရားသခင်ဘက်သို့ လှည့်ပြီးဖြစ်ကြောင်း ပြပေသည်။ သင်သည် “လူတစ်ဦး ယုံကြည်သည့်အခါ ၎င်း၏ တစ်မိသားစုလုံး ကောင်းချီးခံရသည်၊ မိသားစုက ကျွေးမွေးပြုစုထားသည့် တိရစ္ဆာန်များပင်လျှင် ကောင်းချီးခံစားရသည်၊ အိမ်က ကောင်းချီးခံစားရပြီး၊ မြေရှိ ကောက်ပဲသီးနှံများ ကောင်းချီးခံစားရသည်”ဟု ယုံကြည်လျက် သင်၏ စိတ်နှလုံးတွင် အယူအဆများနှင့် စိတ်ကူးများကို စွဲကိုင်ထားဆဲဖြစ်ပါက ဤအရာများက သင့်အား သမ္မာတရား လိုက်စားခြင်း၊ ဘုရားသခင်နောက်လိုက်ခြင်းနှင့် မိမိတာဝန်ကို ထမ်းဆောင်ခြင်းမှ တားဆီးလိမ့်မည်။ လူတစ်ဦး၏ စိတ်နှလုံးသည် ဘုရားသခင်ဆီသို့သက်သက်၊ ဘုရားသခင်ဆီသို့သာ လှည့်ပါက ၎င်းတို့၏ စိတ်နှလုံးသည် အလွန်ဖြူစင်ပြီး ရိုးရှင်းလာကာ ထိုအချိန်ရောက်လာသည့်အခါ ၎င်းတို့၏ ဆင်းရဲဒုက္ခခံစားရခြင်းသည် အလွန်နည်းပါးလေသည်။ ယခုတွင် သင်သည် အဘယ်ကြောင့် အလွန်များစွာ ဆင်းရဲဒုက္ခခံစားရသနည်း။ ယင်းမှာ အဘယ့်ကြောင့်ဆိုသော် သင်သည် သင်၏ မိသားစုအတွက်၊ သင်၏ သားသမီးများအတွက် အလွန်များသော အားထုတ်မှုကို သုံးလျက် ဟိုသည် ပြေးလွှားကာ အလုပ်များရင်း တစ်နေ့လုံး အချိန်ကုန်ဆုံးသောကြောင့် ဖြစ်သည်။ သင်သည် အသင်းတော် အတွက် သက်သက်သာ မိမိကိုယ်ကို အသုံးခံပါက သင်သည် သာ၍များစွာ သက်သောင့်သက်သာဖြစ်မည်ဟု ငါ ပြောဝံ့သည်။ ထိုသို့ ဖြစ်သည် မဟုတ်လော။ သင် မခံနိုင်သည်မှာ ဘုရားသခင်နှင့် ပတ်သက်၍ သင် စောဒကတက်လာသည်မှာ အဘယ့်ကြောင့်ဆိုသော် သင်သည် ယခု မိသားစုကိစ္စများဖြင့် အလွန်အလုပ်များနေပြီး အသင်းတော် ကိစ္စများဖြင့် အလုပ်များသည်မှာ အလွန်နည်းပါးသောကြောင့်၊ ပြီးလျှင် သင်၏ အိမ်အရေးကိစ္စများက အလွန်ကြီးလေးလာသောကြောင့် အတိအကျ ဖြစ်ပေသည်။ သို့ရာတွင် အမှန်၌ သင်သည် ဘုရားသခင်အား မည်မျှ ဆက်ကပ်ပူဇော်ပြီးပြီနည်း။ သင်သည် ပြောပလောက်သည့် မည်သည့်အရာကိုမျှ လုံးဝ ဆက်ကပ်ပူဇော်ခြင်း မရှိပေ။ သင်သည် အိမ်၏ ကိစ္စများနှင့် သင့်ကိုယ်ပိုင် ဇာတိပကတိအတွက် အလွန်များစွာ ဟိုသည် ပြေးလွှားကာ အလုပ်များနေဆဲဖြစ်သောကြောင့် ဘုရားသခင်နှင့်ပတ်သက်၍ အဘယ်သို့ သင်စောဒကတက်နိုင်ရသနည်း။ ဘုရားသခင်နှင့် ပတ်သက်၍ သင် နောက်ထပ် စောဒကမတက်ရ။ ဘုရားသခင်ကို ယုံကြည်သူ မည်သူမဆိုသည် သမ္မာတရားကို ရရှိနိုင်စွမ်းရှိပြီး ဘုရားသခင်ကို သိရှိရန် အခွင့်အရေးတစ်ခု ရှိ၏။ ဤသည်မှာ အလွန်အရေးပါ၏၊ အခြားမည်သည့်အရာမဆိုထက် သာ၍ အရေးကြီးပြီး သင်ကယ်တင်ခြင်း ရမည် မရမည်ဆိုသည့် ကိစ္စနှင့် တိုက်ရိုက်ဆက်နွှယ်၏။ သို့ရာတွင် ပထမဦးစွာ အတိတ်ကာလမှ သင်၏ မမှန်ကန်သည့် ကြံရွယ်ချက်များ၊ အမြင်များနှင့် သိနားလည်မှုတို့အပြင် သင့်အတွင်းရှိ သင် လိုက်စားသည့် ထိုအရာများကို ယူကာ ဘုရားနှုတ်ကပတ်တော်များနှင့်အညီ စိတ်ဖြာလေ့လာဆွေးနွေးပြီး သိရှိလာရမည်။ ဤအရာများကို သင် ရှင်းလင်းစွာ မြင်လာနိုင်သည့်အခါ ယင်းတို့ကို လျှော့ချခြင်းနှင့် စွန့်ပစ်ခြင်းတို့ကို လက်တွေ့လုပ်ဆောင်နိုင်ပေသည်။ ဤအရာများကို သာ၍ ရှင်းလင်းစွာနှင့် ထိုးထွင်းမှုရှိစွာ မြင်နိုင်လေ၊ ဤဟောင်းသော၊ မှားယွင်းသော အရာများအားလုံးကို စွန့်နိုင်သည်အထိ အမှုအရာများကို သာ၍ သင် လက်လွှတ်လေ ဖြစ်လိမ့်မည်။ ထိုအခါ သင်သည် သာ၍ များစွာ စိုးရိမ်သောက ကင်းလိမ့်မည်ဖြစ်ကာ သင် နားလည်သည့် သမ္မာတရားများကို လက်တွေ့လုပ်ဆောင်ပြီး ၎င်းတို့ကို သက်သေခံနိုင်သည့်အခါ ဖြည်းဖြည်းချင်း သင် စတင် ပြောင်းလဲလိမ့်မည်။ ယခုတွင် သင်သည် ဤဦးတည်ချက်ဖြင့် လက်တွေ့လုပ်ဆောင်ခြင်းနှင့် လေ့ကျင့်ခြင်းကို စတင်သင့်ပြီး ထိုအရာများ၏ ဘောင်ခတ်ခြင်းနှင့် နှောင့်ယှက်ခြင်းကို သင် တဖြည်းဖြည်း ခံရလိမ့်မည် မဟုတ်တော့ပေ။ ထိုအခါ သင်သည် ဘုရားသခင်ကို ယုံကြည်မှု လမ်းကြောင်းမှန်ပေါ်သို့ ဝင်ရောက်ပြီး ဖြစ်လိမ့်မည်။

ငါပြောပြီးသည့် ဤအရာအားလုံးကို သင်တို့ အမှန်တကယ် နားလည်ကြပြီလော။ ခေတ်သစ်ထဲသို့ မည်သို့ ဖြတ်ကျော် ဝင်ရောက်ရမည်ကို သင်တို့ သိကြသလော။ မည်သည့် သွင်ပြင်လက္ခဏာများ ပြောင်းလဲရန်၊ မည်သည့် သွင်ပြင်လက္ခဏာများမှ ဝင်ရောက်ရန် လိုအပ်သည်ကို သင်တို့ သိသလော။ ဤအရာကို သင်တို့ မသိသည်မှာ ဖြစ်ကောင်းဖြစ်နိုင်သည်။ အတိတ်ကာလတွင် လူတို့သည် ဝင်ရောက်မှုအချို့ ရရှိပြီးဖြစ်သော်လည်း သွင်ပြင်လက္ခဏာများစွာတွင် ၎င်းတို့ ချို့တဲ့နေကြဆဲဖြစ်ပြီး ဘုရားသခင်၏ တောင်းဆိုချက်များကို မပြည့်မီနိုင်ကြပေ။ ယခုတွင် လူတို့ကို ခေတ်သစ်ထဲသို့ ဦးဆောင်ရန် ဘုရားသခင်သည် အလွန်များသည့် နှုတ်ကပတ်တော်များကို ပြောဆို၏။ ဘုရားနှုတ်ကပတ်တော်များနှင့် သူ၏ အမှုတော်များအကြောင်း အယူအဆများကို လူတို့ အမြဲ သိုထားကြသည်မှာ အဘယ်ကြောင့်နည်း။ ယင်းမှာ ၎င်းတို့သည် ယခင်က သမ္မာတရား မရရှိခဲ့ကြောင်းနှင့် သမ္မာတရား စစ်မှန်မှု မရှိကြကြောင်းကို ပြပေသည်။ ဘုရားနှုတ်ကပတ်တော်များကို သင် ဖတ်ရှုသည့်အခါ လက်ခံကောင်းလက်ခံနိုင်သော်လည်း သင်၏ တကယ့် ဘဝတွင် သင်သည် သမ္မာတရားကို လက်တွေ့မလုပ်ဆောင်နိုင်ဘဲ ထိုအစား ဘုရားသခင်အပေါ် ပုန်ကန်မှုရှိစွာဖြင့် အမြဲ ပြုမူပြီး သူ့ကို ဆန့်ကျင်နေသည်မှာ အဘယ်ကြောင့်နည်း။ အမှုအရာများ သင့်ထံ ဖြစ်ပျက်သည့်အခါ သင်သည် မိမိကိုယ်ပိုင် စိတ်ကူးများ အမြဲရှိကာ မိမိကိုယ်ပိုင် အလိုဆန္ဒအတိုင်း အမြဲ ပြုမူနေသည့်တိုင် ဘုရားသခင်ကို မကျိုးနွံမနာခံနိုင်သည်မှာ အဘယ်ကြောင့်နည်း။ ယင်းမှာ သင်၏ နည်းလမ်းသည် မှန်ကန်သည့် နည်းလမ်းဖြစ်သည်ဟု အမြဲ တွေးထင်လျက် သင့်အတွင်းတွင် ဇာတိဆန်သည့် အရာများနှင့် ထင်ရာစိုင်းသည့်အရာများ အလွန်များသောကြောင့် ဖြစ်သည်။ တရားဒေသနာတစ်ခုကို သင်တို့ နားထောင်ပြီး မည်သည့် အယူအဆမျှ မသိုထားသည့်အခါ သင်တို့ အလွန် ဝမ်းမြောက်သော်လည်း၊ တစ်စုံတစ်ရာ သင်တို့ထံ ဖြစ်ပျက်သည့်အခါ သမ္မာတရားကို သင်တို့ လက်တွေ့လုပ်ဆောင်ချင်သော်လည်း ထိန်းမနိုင်သိမ်းမရဖြစ်ကာ သင်တို့အတွင်းရှိ ပုန်ကန်တတ်သောအရာများ သူတို့ဘာသာ ပေါ်လာကြ၏။ သင်တို့သည် အလွန် ပုန်ကန်တတ်လွန်းကြသည်ဟု ငါပြောသည်။ ငါ့ကို သင်တို့ မယုံကြည်ပါက သင်တို့ မှတ်တမ်းတစ်ခု ရေးမှတ်ထားနိုင်၏။ ဘုရားသခင်၏ မိန့်မြွက်ချက်တစ်ခုကို သင်တို့ ကြားသည့်အချိန်တိုင်းတွင် သင်၏ စိတ်နှလုံးထဲ၌ မည်သည့်အယူအဆများ ဖြစ်ပေါ်ပြီး သင်၏ အတွေးများက မည်သည့်အရာများဖြစ်သည်ဆိုသည့် မှတ်တမ်းတစ်ခု သိမ်းထားပြီးနောက် သင့်အတွင်းရှိ အမှုအရာများကို ဖော်ထုတ်လော့၊ စိတ်ဖြာလေ့လာဆွေးနွေးလော့၊ ယင်းတို့ကို ဘုရားနှုတ်ကပတ်တော်များနှင့် နှိုင်းယှဉ်စစ်ဆေးကြည့်လော့။ ထို့နောက်တွင် သင်၏ ပုန်ကန်မှု မည်မျှလွန်သည်ကို သင်သိလိမ့်မည်။ ဤသို့ လက်တွေ့လုပ်ဆောင်ခြင်းသည် သင်၏ အသက်ဝင်ရောက်မှုအတွက် အကျိုးရှိ၏။ သင်သည် အမှန်တရားများကို ရင်ဆိုင်ဝံ့ရမည်ဖြစ်ပြီး မိမိကိုယ်ကို ဖော်ထုတ်ပြဝံ့ရပါမည်။ သင်သည် မိမိကိုယ်ကို ဖော်ထုတ်ပြဝံ့သည့်အခါတွင် ဤအရာက သင်သည် သမ္မာတရားကို လက်ခံသည့် စိတ်နှလုံး၊ အယူအဆများကို လက်လွှတ်ပြီး ဘုရားသခင်ကို ကျိုးနွံနာခံသည့် စိတ်နှလုံးရှိကြောင်း သက်သေပြပေသည်။ သင်သည် မိမိကိုယ်ကို ပုန်ကန်ရမည်။ ဘုရားသခင်ကို ပုန်ကန်ခြင်းသည် မှားယွင်းသည့်အတွက် ဘုရားသခင်ကို စဉ်ဆက်မပြတ် မပုန်ကန်နှင့်။ ဘုရားသခင်ကို ယုံကြည်သော်လည်း သူ့ကို မည်သို့ကျိုးနွံနာခံရမည်ကို မသိခြင်းသည် အလုပ်ဖြစ်လိမ့်မည် မဟုတ်။ ဘုရားသခင်ကို ကျိုးနွံနာခံရန် လွယ်ကူကြောင်း သင် တွေ့ရှိရသည့် ထိုသို့သော အချိန်များတွင် ယင်းမှာ သင်၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်း ရှိလိမ့်မည့်အချိန် ဖြစ်သည်။ ဘုရားနှုတ်ကပတ်တော်များကို သင် ဖတ်ရှုသည့် ထိုအချိန်တွင် အလွန်ပျော်မွေ့ခြင်းကို သင် တွေ့ရလိမ့်မည်၊ ဘုရားသခင်ထံ ဆုတောင်းသည့်အခါ ပြောရမည့် စကားများကို သင်ရှာတွေ့လိမ့်မည်ဖြစ်ပြီး သူနှင့် တိုး၍ တိုးဝင်ချဉ်းကပ်လိမ့်မည်။ ဘုရားသခင်ကို အမြဲ ဆန့်ကျင်ပုန်ကန်သောသူတို့သည် မည်သည့်အခါတွင်မျှ သမ္မာတရားကို လက်တွေ့လုပ်ဆောင်လိုစိတ်မရှိကြသကဲ့သို့ ဘုရားနှုတ်ကပတ်တော်များကို ဖတ်ရှုသည့်အခါ နှုတ်ကပတ်တော်များကို နားမဝင်ကြချေ။ ၎င်းတို့ စိတ်နှလုံးများတွင် မည်သည့် ငြိမ်သက်ခြင်းနှင့် ဝမ်းမြောက်ခြင်းတို့ ရှိနိုင်သနည်း။ လူတို့သည် ပြဿနာများကို ကြုံရသည့်အခါ ၎င်းတို့၏ အယူအဆများနှင့် စိတ်ကူးများက ပေါ်ထွက်လာကြပြီး ယင်းတို့ကို ၎င်းတို့ မရှောင်ရှားနိုင်ကြချေ။ ထိုအခါ သင်သည် “ဤပြဿနာသည် အဘယ်သို့ ဖြစ်လာလေပြီနည်း။ ဤအယူအဆမျိုးသည် အဘယ်သို့ ထွက်ပေါ်လာသနည်း။ ယင်း၏ ရင်းမြစ်ကို မည်သည့်နေရာတွင် ရှာတွေ့နိုင်သနည်း”ဟု စဉ်းစားလျက် ချင့်ချိန်ကာ သုံးသပ်ရမည်။ သင်သည် ဘုရားသခင်ထံ ဆုတောင်းရမည်၊ ဘုရားနှုတ်ကပတ်တော်များကို ဖတ်ရမည်၊ ဤကိစ္စကို ရိပ်မိရမည်ဖြစ်ပြီး ပြဿနာ ပြေလည်သွားသည့်အခါ အသက်ဝင်ရောက်မှုကို သင် ရရှိပြီး ဖြစ်လိမ့်မည်။ သင်သည် ဤနည်းအားဖြင့် သင်၏ပြဿနာများကို မဖြေရှင်းဘဲ အယူအဆအချို့ကို သိုထားခြင်းသည် အရေးကြီးသည့်အရာတစ်ခုမဟုတ်၊ ရက်အနည်းငယ်အကြာတွင် ထိုအယူအဆများက ၎င်းတို့ဘာသာ ပျောက်သွားလိမ့်မည် ဖြစ်ကြောင်းနှင့် ၎င်းတို့ ပျောက်သွားသည်နှင့် ယင်းမှာ သင်သည် မည်သည့်အယူအဆများမျှ သိုထားနေခြင်းမရှိသည့် သဘောဖြစ်ကြောင်း အမြဲ ယုံကြည်ပါက အမှန်တွင် အယူအဆများ ထွက်ပေါ်သည့်အခါ သင် လျစ်လျူရှုပြီး ဘေးဖယ်ထားကာ မိမိတွင် မည်သည့် အယူအဆမျှမရှိဟု သင် တွေးထင်ပေလိမ့်မည်။ ထိုအချိန်တွင် သင်က မည်သည့် ထိခိုက်နစ်နာမှုမျှ လုပ်ဆောင်ထားခြင်းမရှိဟု ခံစားပြီး ထို့နောက်တွင် တစ်ခုတလေ ရှိခဲ့သည်ကို သိမှတ်ရန် သင် လုံးဝ ငြင်းလေသည်။ သာမန်အားဖြင့် လူတို့သည် ပြုပြင်ခြင်းကို မကြုံရသည့်အခါ၊ ကောင်းကျိုးမပြုသည့် မည်သည့်အခြေအနေကိုမျှ ကိုင်တွယ်ဖြေရှင်းစရာ ရှိမနေသည့်အခါ၊ မည်သည့် အယူအဆမျှ သိုမထားကြသကဲ့သို့ တစ်ခုတလေ ရှိဖူးခဲ့သည်ကို မေ့လျော့ကြလေသည်။ ၎င်းတို့သည် မိမိတို့ကိုယ်ကို အံ့ဖွယ်ဖြစ်ကြောင်း၊ အမှန်တကယ်ကို မည်သည့်အယူအဆမျှ မရှိကြကြောင်း တွေးထင်ကြသည်။ သို့ရာတွင် တစ်စုံတစ်ရာ ဖြစ်ပျက်သည့်အခါ အယူအဆများ ဖြစ်ပေါ်ပြီး ဘုရားသခင်ကို ဆန့်ကျင်ကြပြီးနောက် အတန်ငယ်ကြာသည့်အခါ ထိုအယူအဆများ ပျောက်ကွယ်ကာ ထိုအကြောင်းကို ၎င်းတို့ မေ့လျော့သွားကြသည်။ တစ်ဖန် ၎င်းတို့အနေဖြင့် အလွန်ကောင်းသည့် အခြေအနေတစ်ခု ရှိကြပြီး ဘုရားသခင်နှင့် ပတ်သက်၍ မည်သည့်အယူအဆမျှ ၎င်းတို့ မသိုထားကြဟု ၎င်းတို့ ခံစားကြသည်။ ၎င်းတို့၏ ပြဿနာမှာ အဘယ်နည်း။ ယင်းမှာ ၎င်းတို့သည် သမ္မာတရားကို အမှန်တကယ် နားမလည်ကြသကဲ့သို့ မိမိတို့၏ အယူအဆများကို ဇာစ်မြစ်မှ မဖြေရှင်းကြသေးခြင်း ဖြစ်သည်။ ယင်းမှာ တစ်စုံတစ်ဦးက ၎င်းတို့ကို သမ္မာတရားနှင့် ပတ်သက်၍ လုံးလုံးလျားလျား မိတ်သဟာယပြုပြီးနောက် ၎င်းတို့၏ အယူအဆများသည် အပြီးအပိုင် ပြေလည်သွားသည့် အချိန်ထိတိုင် ဤအယူအဆမျိုးများ ထပ်တလဲလဲ ဖြစ်ပေါ်ရသည့် အကြောင်းရင်း ဖြစ်သည်။ မိမိ၏ အယူအဆများကို ဖြေရှင်းခြင်းနှင့် ပတ်သက်လာသည့်အခါ သမ္မာတရားကို လေးလေးနက်နက် မရှာဖွေခြင်းက အဆင်ပြေမည်မဟုတ်။ အယူဝါဒကို နားလည်ရုံမျှ နားလည်ခြင်းသည် အချည်းနှီးဖြစ်၏။ သမ္မာတရားကို နားမလည်သောသူတို့သည် မိမိတို့ကိုယ်ကို သိမြင်မှုသည် အကန့်အသတ်ရှိပြီး အပေါ်ယံမျှသာ ရှိကြသည်။ တစ်ခါတစ်ရံ ၎င်းတို့တွင် အယူအဆများ ပေါ်ထွက်သည့်အခါ ယင်းတို့ကို မရှာဖွေမတွေ့ရှိနိုင်ကြသကဲ့သို့ သတိပင်မပြုမိနိုင်ကြချေ။ ဖြေရှင်းမထားသည့် သေးငယ်သော အယူအဆတစ်ခုသည် တစ်စုံတစ်ဦးကို မှောက်မှားစေမည် မဟုတ်သော်လည်း ဖြေရှင်းမထားသည့် ကြီးမားသော အယူအဆတစ်ခုသည် ၎င်းတို့ကို ချက်ချင်း မှောက်မှားစေလိမ့်မည်။ သင့်ကိုယ်သင် သိရှိရန်အတွက် သင်သည် ပထမဦးစွာ သင်၏ ကိုယ်ပိုင် အယူအဆများနှင့် စိတ်ကူးများကို ဖြေရှင်းရမည်ဖြစ်ပြီး မကြာခဏ ရုတ်တရက် ပေါ်ပေါက်သည့် သင်၏ မှားယွင်းသော အမြင်များကို ဖြေရှင်းရမည်။ ထို့နောက် သင်၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများအားလုံးကို အပေါ်ယံမှသည် သာ၍ နက်ရှိုင်းသောနေရာအထိ ဖြေရှင်းလော့။ ဤအရာကို လုပ်ဆောင်ခြင်းအားဖြင့် သင်သည် သမ္မာတရားစစ်မှန်မှုထဲသို့ တဖြည်းဖြည်း ဝင်ရောက်လိမ့်မည်။ သင့်ကိုယ်သင် သိရှိခြင်းသည် ပထမဦးစွာ သင့်အတွင်း၌ တည်ရှိသော အယူအဆများနှင့် စိတ်ကူးများကို သိရှိခြင်းဖြင့် စတင်၏။ သမ္မာတရားအပေါ် သင်၏ သိနားလည်ခြင်းသည် ယခင်ထက် သာ၍ နက်ရှိုင်းသည်နှင့်အမျှ သင်သည် မိမိကိုယ်ကိုလည်း ယခင်ထက် သာ၍ နက်ရှိုင်းစွာသိရှိရလိမ့်မည်ဖြစ်သည်။ သင့်ကိုယ်သင် သိရှိခြင်းနှင့် ပတ်သက်လာသည့်အခါ သင်စေ့စပ်တိကျရမည်။ သင်သည် မိမိကိုယ်ကို လုံးဝ မသိရှိနိုင်ပါက အသက်ဝင်ရောက်မှုကို ရရှိလိမ့်မည် မဟုတ်။ အသက်ဝင်ရောက်မှုသည် မိမိကိုယ်ကို သိရှိခြင်းဖြင့် အစပြုပေသည်။ အသက်ဝင်ရောက်မှုကို သင် ရရှိလိုပါက သမ္မာတရားကို တာဝန်သိစွာ ရှာဖွေရမည်၊ သင်၏ ပြဿနာများကို ဖြေရှင်းရန် အခွင့်အရေးများ ယူရမည်ဖြစ်ပြီး တစ်ခုကိုမျှပင် အလွတ်မပေးရပေ။ သင်၏ အယူအဆများကို သင်ရေးမှတ်ပြီးသည်နှင့် သမ္မာတရားကို သင် ရှာဖွေရမည်၊ မိမိကိုယ်ကို ဖွင့်ဟပြီး မိတ်သဟာယတွင် ပါဝင်ကာ ဘုရားနှုတ်ကပတ်တော်များနှင့်အညီ ယင်းတို့ကို စိတ်ဖြာလေ့လာဆွေးနွေးရမည်။ သမ္မာတရားကို သင်နားလည်သည့်အခါ ဤအယူအဆမျိုးများသည် လုံးဝ ပြေလည်သွားလိမ့်မည်။ အလားတူ ကိစ္စကို တစ်ဖန် သင် ကြုံရပြီး သင်၏ အယူအဆများ နောက်တစ်ကြိမ် ထွက်ပေါ်ကာ သင်၏ စိတ်နှလုံးသည် ထိုအယူအဆများ၏ ဘောင်ခတ်ခြင်းခံရပါက ဤအရာက သင်သည် သမ္မာတရားကို အမှန်တကယ် နားမလည်သေးဘဲ အယူဝါဒကို နားလည်ရုံမျှ နားလည်သောကြောင့် သင်၏ အယူအဆများ ကျန်ရှိနေကြောင်း ပြပေသည်။ သမ္မာတရားကို သင် အမှန်တကယ် နားလည်သည့်အခါမှသာ သင်၏ အယူအဆများ လုံးဝ ပျောက်ကွယ်သွားလိမ့်မည်ဖြစ်ပြီး အနာဂတ်တွင် တစ်ဖန် ထွက်ပေါ်လျှင်ပင် သမ္မာတရားကို သင် နားလည်သောကြောင့် ထိုအယူအဆများသည် အလွယ်တကူ ပြေလည်သွားမည် ဖြစ်ပြီး ယင်းတို့၏ ဘောင်ခတ်ခြင်းကို သင်ခံရမည် မဟုတ်။ ငါ့ကို ပြောလော့၊ သင့်ကိုယ်သင် သိရှိခြင်းနှင့် သမ္မာတရားထဲသို့ ဝင်ရောက်ခြင်းအား ဤသို့ လက်တွေ့လုပ်ဆောင်ခြင်းသည် ခက်ခဲသလော။ အားထုတ်မှုများစွာ လိုအပ်သလော။ လိုအပ်ပေသည်။ သင်၏ မိမိကိုယ်ကို သိသည့် သိမြင်မှုသည် အပေါ်ယံအရာများအပေါ် သာမန်ကာလျှံကာ အသိအမှတ်ပြုခြင်းသာ ပါဝင်ပါက သင်သည် မာနထောင်လွှားပြီး မိမိကိုယ်ကို မှန်သည်ဟု မှတ်ယူကြောင်း၊ ဘုရားသခင်ကို သင် ပုန်ကန်ကာ အတိုက်အခံလုပ်ကြောင်း ပြောရုံမျှပြောပါက ဤသည်မှာ စစ်မှန်သည့် သိမြင်မှုမဟုတ်ဘဲ အယူဝါဒ ဖြစ်၏။ ဤအရာထဲသို့ အမှန်တရားများကို သင်ပေါင်းစပ်ရမည်။ မှားယွင်းသည့် ကြံရွယ်ချက်များနှင့် အမြင်များ၊ သို့မဟုတ် လွဲချော်နေသည့် အယူအဆများ သင်စွဲကိုင်သည့် မည်သည့် ကိစ္စရပ်များကိုမဆို မိတ်သဟာယနှင့် စိတ်ဖြာလေ့လာဆွေးနွေးခြင်းအတွက် သင် ထုတ်ဖော်ရမည်။ ဤအရာသည်သာ မိမိကိုယ်ကို အမှန်တကယ် သိရှိခြင်း ဖြစ်သည်။ သင်သည် သင်၏ လုပ်ရပ်များတစ်ခုတည်းပေါ် အခြေခံ၍ သင့်ကိုယ်သင် သိနားလည်ခြင်းအား မရရှိသင့်ပေ။ အဓိကကျသည့်အရာကို သင် သဘောပေါက်ရမည်ဖြစ်ပြီး ပြဿနာ၏ ရင်းမြစ်ကို ဖြေရှင်းရမည်။ အချိန်ကာလတစ်ခု ကုန်လွန်သွားသည်နှင့် သင်သည် မိမိကိုယ်ကို သုံးသပ်ပြီး မည်သည့် ပြဿနာများကို သင် ဖြေရှင်းပြီးဖြစ်ကာ မည်သည့်အရာ ကျန်ရှိနေသေးသည်ကို အကျဉ်းချုပ်ရမည်။ ထို့ကြောင့် ဤပြဿနာများကို ဖြေရှင်းရန်လည်း သမ္မာတရားကို သင် ရှာဖွေရမည်။ သင်သည် မတက်မကြွ မဖြစ်ရ၊ အမှုအရာများကို လုပ်ဆောင်ဖို့ အခြားသူများက သင့်ကို ချော့ရန်၊ သို့မဟုတ် တွန်းရန်၊ သို့မဟုတ် နဖားကြိုးတပ်ရန်ပင် သင် အမြဲ မလိုအပ်ရ။ အသက်ဝင်ရောက်မှုအတွက် သင်၏ ကိုယ်ပိုင် လမ်းကြောင်း ရှိရမည်။ သမ္မာတရားနှင့် ဆန့်ကျင်ကွဲလွဲသည့် မည်သည့်အရာများကို သင် ပြောဆိုကာ လုပ်ဆောင်ပြီးဖြစ်သည်၊ သင်၏ မည်သည့် ကြံရွယ်ချက်များက မှားယွင်းပြီး မည်သည့် ဖောက်ပြန်ပျက်စီးသော စိတ်သဘောထားများကို သင် ထုတ်ဖော်ပြပြီးသည်ဆိုသည်တို့ကို မြင်ရန် သင့်ကိုယ်သင် မကြာခဏ ဆန်းစစ်ရမည်။ သင်သည် ဤသို့ အမြဲ လက်တွေ့လုပ်ဆောင်ကာ ဝင်ရောက်ပါက၊ သင့်ကိုယ်သင် တင်းကျပ်သည့် တောင်းဆိုချက်များ ပြုလုပ်ပါက သမ္မာတရားကို တဖြည်းဖြည်း နားလည်နိုင်လိမ့်မည်ဖြစ်ပြီး အသက် ဝင်ရောက်မှုရှိလိမ့်မည်။ သင်သည် သမ္မာတရားကို စစ်မှန်စွာ နားလည်သည့်အခါ သင် အမှန်တကယ် ဘာမျှမဟုတ်သည်ကို မြင်လိမ့်မည်။ တစ်ချက်မှာ သင်သည် ဆိုးရွားစွာ ဖောက်ပြန်ပျက်စီးသော စိတ်သဘောထားတစ်ခု ရှိသည်။ နောက်တစ်ချက်မှာ သင်သည် အလွန် ချို့တဲ့လွန်းပြီး မည်သည့် သမ္မာတရားကိုမျှ နားမလည်ပေ။ ထိုသို့သော မိမိကိုယ်ကို သိသည့် သိမြင်မှုကို သင် အမှန်တကယ် ပိုင်ဆိုင်သည့် နေ့ရက်တစ်ရက် ရောက်လာလျှင် သင်သည် မာနထောင်လွှားနိုင်စွမ်းရှိတော့မည် မဟုတ်သကဲ့သို့ ကိစ္စရပ်များစွာတွင် အသိစိတ် ပိုင်ဆိုင်လိမ့်မည်ဖြစ်ကာ ကျိုးနွံနာခံနိုင်စွမ်း ရှိလိမ့်မည်။ ယခု အဓိက ပြဿနာမှာ အဘယ်နည်း။ အယူအဆများ၏ အနှစ်သာရအပေါ် မိတ်သဟာယနှင့် စိတ်ဖြာလေ့လာဆွေးနွေးခြင်းမှတစ်ဆင့် လူတို့သည် ၎င်းတို့ အယူအဆများ ဖြစ်ပေါ်ရသည့် အကြောင်းရင်းကို နားလည်လာကြပြီ ဖြစ်သည်။ အချို့သော အယူအဆများကို ၎င်းတို့ ဖြေရှင်းနိုင်သော်လည်း ဤသည်မှာ ၎င်းတို့အနေဖြင့် အယူအဆတိုင်း၏ အနှစ်သာရကို ရှင်းလင်းစွာ မြင်နိုင်သည်ဟု မဆိုလိုပေ။ ယင်းမှာ ၎င်းတို့အနေဖြင့် မိမိကိုယ်ကို သိသောအသိအချို့ရှိသော်လည်း ၎င်းတို့၏ သိမြင်မှုသည် လုံလောက်အောင် မနက်ရှိုင်း၊ သို့မဟုတ် မရှင်းလင်းသေးဟုသာ ဆိုလိုပေသည်။ တစ်နည်းအားဖြင့် ၎င်းတို့သည် မိမိတို့ ကိုယ်ပိုင် သဘာဝအနှစ်သာရကို ရှင်းလင်းစွာ မမြင်နိုင်ကြသေးသကဲ့သို့ မိမိတို့ စိတ်နှလုံးများတွင် မည်သည့် ဖောက်ပြန်ပျက်စီးသော စိတ်သဘောထားများ အမြစ်တွယ်ကြပြီးဖြစ်သည်ကိုလည်း မမြင်နိုင်ကြချေ။ လူတစ်ဦးအနေဖြင့် ဤနည်းဖြင့် မိမိကိုယ်ကို သိသည့် အသိ မည်မျှ ရရှိနိုင်သည်ဆိုသည်မှာ အကန့်အသတ်ရှိ၏။ လူအချို့က “ကျွန်ုပ်၏ စိတ်သဘောထားသည် အလွန်အလွန့် မာနထောင်လွှားသည်ကို ကျွန်ုပ် သိပါသည်။ ဤသည်မှာ ကျွန်ုပ် ကိုယ့်ကိုယ်ကိုယ် သိသည်ဟု မဆိုလိုသလော”ဟု ဆိုကြသည်။ ထိုသို့သော သိမြင်မှုသည် အလွန် အပေါ်ယံဆန်၏။ ယင်းသည် ပြဿနာကို မဖြေရှင်းနိုင်ပေ။ သင်သည် မိမိကိုယ်ကို အမှန်တကယ် သိရှိပါက အဘယ်ကြောင့် ကိုယ်ရေးကိုယ်တာ တက်လမ်းကို ရှာနေသေးသနည်း၊ အဆင့်အတန်းနှင့် ဂုဏ်ထူးဘွဲ့ထူးကို အဘယ်ကြောင့် မက်မောနေသေးသနည်း။ ဤသည်မှာ သင်၏ မာနထောင်လွှားသော စိတ်သဘောထားသည် အမြစ်မပြတ်သေးဟု ဆိုလိုသည်။ ထို့ကြောင့် ပြောင်းလဲခြင်းသည် သင်၏ အတွေးများ၊ အမြင်များ၊ သင့်စကားနှင့် လုပ်ရပ်များနောက်ကွယ်ရှိ ကြံရွယ်ချက်များမှ စတင်ရမည်။ လူတို့ပြောသည့် အရာများစွာသည် နာကြည်းစေပြီး အငြိုးသိုထားကြောင်းနှင့် ၎င်းတို့ အသုံးပြုသည့် လေသံတွင် မာနထောင်လွှားသည့် အရိပ်လက္ခဏာတစ်ခု ရှိကြောင်းကို သင်တို့ သိမှတ်သလော။ ၎င်းတို့၏ စကားများသည် ၎င်းတို့၏ ကြံရွယ်ချက်များနှင့် ကိုယ်ပိုင် အယူအဆများကို သယ်ဆောင်၏။ ထိုးထွင်းအမြင်ရှိသောသူတို့သည် ထိုစကားများကို ကြားသည့်အခါ ဤအရာကို ပိုင်းခြားသိမြင်နိုင်ကြလိမ့်မည်။ လူအချို့သည် ၎င်းတို့၏ မာနထောင်လွှားမှုက ထုတ်ဖော်ခြင်းမခံရသည့်အခါ ပုံစံတစ်ခုခုဖြင့် စကားပြောပြီး အချို့သော အမူအရာများရှိသော်လည်း ၎င်းတို့၏ မာနထောင်လွှားမှု ထုတ်ဖော်ပြခံရသည့်အခါ ၎င်းတို့၏ အပြုအမူသည် အလွန်ကွဲပြားသွားလေသည်။ တစ်ခါတစ်ရံ ၎င်းတို့သည် မိမိတို့၏ ကိုယ်ပိုင် ကြီးကျယ်သော စိတ်ကူးများအကြောင်းကို မရပ်မနား ငြီးငွေ့ဖွယ်ပြောကြလိမ့်မည်။ တစ်ခါတစ်ရံတွင် ၎င်းတို့၏ အစွယ်နှင့် လက်သည်းများကို ထုတ်ကာ ၎င်းတို့၏ ခေါင်းများ မော့ထားကြလိမ့်မည်။ ၎င်းတို့အနေဖြင့် တောင်တန်း၏ ရှင်ဘုရင်ဖြစ်သည်ဟု ၎င်းတို့ တွေးထင်ကြပြီး ဤတွင် စာတန်၏ အကျည်းတန်သော မျက်နှာပေါ်လာလေသည်။ လူတိုင်း၏ စိတ်ထဲတွင် အကြံများနှင့် ဖောက်ပြန်ပျက်စီးသော စိတ်သဘောထားမျိုးစုံရှိ၏။ လည်သော လူတို့သည် စကားပြောသည့်အခါ မည်သို့လှည့်ဖြားလျက် မျက်စိမှိတ်ပြပြီး လူတို့ကို မသိမသာငဲ့စောင်း ကြည့်နေသကဲ့သို့သာ ဖြစ်သည်။ ဤလုပ်ရပ်များအတွင်းတွင် ဖုံးကွယ်ထားသည့် ဖောက်ပြန်ပျက်စီးသော စိတ်သဘောထားတစ်ခု ရှိ၏။ လူအချို့သည် လှီးလွှဲသော စကားများဖြင့် ပြောဆိုပြီး အခြားသူများက ၎င်းတို့ မည်သည့်အရာ ဆိုလိုသည်ကို အသေအချာ မသိကြချေ။ ၎င်းတို့၏ စကားများအတွင်းတွင် ကွယ်ဝှက်ထားသည့် အဓိပ္ပာယ်များနှင့် လှည့်ကွက်များ အမြဲ ရှိသော်လည်း အပြင်ပန်းတွင်မူ ၎င်းတို့သည် အလွန်တည်ငြိမ်ပြီး ဣန္ဒြေရကြလေသည်။ ဤသို့သော လူများသည် သာ၍ လှည့်ဖြားတတ်ကြပြီး သမ္မာတရားကို လက်ခံရန် ၎င်းတို့အတွက် သာ၍ပင် ခက်ခဲ၏။ ၎င်းတို့ကို ကယ်တင်ရန် အလွန်ခက်လေသည်။

ယခင်က လူတို့သည် ဘုရားသခင်ကို ယုံကြည်ကြသောအခါ အေးချမ်းသာယာသော အိမ်တစ်အိမ်နှင့် ၎င်းတို့ လုပ်ဆောင်သမျှတိုင်း အဆင်ပြေချောမွေ့ခြင်းဖြင့် ၎င်းတို့ အမြဲ ကျေနပ်ရောင့်ရဲကြသည်။ ဤသည်မှာ ဘုရားသခင်က ၎င်းတို့ကို အမှန်တကယ် ချစ်မြတ်နိုးပြီး ၎င်းတို့နှင့်ပတ်သက်၍ ကျေနပ်အားရသည်ဟု ဆိုလိုကြောင်း ၎င်းတို့ ယုံကြည်ခဲ့ကြသည်။ သင်သည် ဤအရာများဖြင့်သာ ကျေနပ်ရောင့်ရဲပါက သမ္မာတရားကို လိုက်စားခြင်း လမ်းကြောင်းပေါ် မည်သည့်အခါတွင်မျှ စတင်လိမ့်မည် မဟုတ်ပေ။ အပြင်ပန်းတွင် သင်၏ ဘဝသည် မည်မျှ ကောင်းစွာသော၊ သို့မဟုတ် ချောမွေ့စွာသော အခြေအနေ ရှိနေသည်ဟူ၍ ကျေနပ်ရောင့်ရဲမနေနှင့်။ ထိုအပေါ်ယံအရာများသည် အရေးမကြီးပေ။ လူတို့အပေါ် ဘုရားသခင်၏ ကယ်တင်ခြင်းသည် ယခုတွင် လူတို့ထဲ၌ စာတန်နှင့် သက်ဆိုင်သည့် နက်ရှိုင်းစွာ အရိုးစွဲနေသော အရာများကို အရင်းမှ ရှာဖွေလေ့လာရင်းနှင့် ယင်းတို့ကို လူ၏ အနှစ်သာရနှင့် သဘာဝမှ ဖော်ထုတ်ရင်း၊ သန့်စင်စေခြင်းနှင့် ပြောင်းလဲစေခြင်းတို့ ပါဝင်၏။ လူ၏ အမြင်များနှင့် အကြံများကို ဘုရားသခင်သည် အဘယ်ကြောင့် အမြဲ စိတ်ဖြာလေ့လာဆွေးနွေးပါသနည်း။ အဘယ့်ကြောင့်ဆိုသော် လူ၏ သဘာဝသည် အလွန် နက်ရှိုင်းစွာ အမြစ်တွယ်နေသောကြောင့် ဖြစ်သည်။ ဘုရားသခင်သည် အမှုအရာများကို သင် မည်သို့ လုပ်ဆောင်သည်၊ သို့မဟုတ် သင်သည် မည်သည့်ပုံစံရှိသည်၊ သို့မဟုတ် သင်သည် မည်မျှ အရပ်ရှည်သည်ကို မကြည့်သကဲ့သို့ မည်သည့် မိသားစုမျိုး သင် ရှိသည်၊ သို့မဟုတ် သင် အလုပ်ရှိခြင်း မရှိခြင်းကိုလည်း မကြည့်ပေ။ ဤအရာများကို ဘုရားသခင် မကြည့်ပေ။ သင်၏ ပြဿနာများကို အနှစ်သာရနှင့် ရင်းမြစ်မှ ဖြေရှင်းရန်အလို့ငှာ ဘုရားသခင် ကြည့်သည့် အဓိကအချက်မှာ သင်၏ အနှစ်သာရဖြစ်၏။ ထို့ကြောင့် ဘုရားသခင်က သင့်ကို ကောင်းချီးပေးနေသည်ဟု တွေးထင်လျက် အေးချမ်းသာယာသည့် အိမ်နှင့် အရာရာ ချောမွေ့စွာသော အခြေအနေမျှဖြင့် မရောင့်ရဲနှင့်။ ဤသည်မှာ မှားယွင်း၏။ ဤအပြင်ပန်းအရာများကို မလိုက်စားနှင့်၊ ပြီးလျှင် မိမိကိုယ်ကို ထိုအရာများအား စိတ်ဝင်စားခွင့် မပေးနှင့်။ ဤအရာများဖြင့် သင် ကျေနပ်ရောင့်ရဲပါက ဘုရားသခင်ကို သင်၏ ယုံကြည်မှုတွင် သင် လိုက်စားသည့် ရည်မှန်းချက်ပန်းတိုင်မှာ အလွန် နိမ့်ကျလွန်းပြီး သင်သည် ဘုရားသခင် တောင်းဆိုသည့်အရာအတွက် အလွန်စံမမီသည်ကို ဤအရာက ပြပေသည်။ သင်သည် သင်၏ စိတ်သဘောထား၊ လူ့သဘာဝတို့အပြင် ဘုရားသခင်ကို သင်၏ ယုံကြည်မှုတွင် သင် စွဲကိုင်သည့် ကြံရွယ်ချက်များ၊ အမြင်များဖြင့် အစပြုလျက် စိတ်သဘောထားဆိုင်ရာ ပြောင်းလဲခြင်းကို အာရုံစိုက်ရမည်။ ဤနည်းဖြင့် ဘုရားသခင်ကို ယခုတင် ယုံကြည်သည့် လူများ၊ သို့မဟုတ် သူ့ကို လက်မခံကြသေးသည့် လူများနှင့် ထိတွေ့ဆက်ဆံလာရသည့်အခါ သင်သည် ပြောင်းလဲမှုတစ်ခု ကြုံရပြီးဖြစ်ကြောင်းနှင့် သင် လိုက်စားသည့်အရာမှာ ဧကန်အမှန် ကွဲပြားကြောင်းကို သင်၏ သွင်ပြင်မှ ၎င်းတို့ မြင်နိုင်ကြလိမ့်မည်။ ၎င်းတို့က “ဘုရားသခင်ကို ကျွန်ုပ်တို့၏ ယုံကြည်မှုတွင် ငွေပိုရှာခြင်း၊ အဆင့်အတန်းရှိခြင်း၊ ကျွန်ုပ်တို့၏ ကလေးများ ကောလိပ်သို့ရောက်ရှိခြင်းနှင့် ကျွန်ုပ်တို့၏ သမီးများက သင့်တော်သည့် လက်တွဲဖော် ရှာတွေ့ခြင်းတို့ကို ကျွန်ုပ်တို့ အားထုတ်ကြသည်။ ဤအရာများကို သင်အဘယ်ကြောင့် မလိုက်စားသနည်း။ သင်သည် ဤအရာများကို နောက်ချေးဖြစ်ပြီး လုံးဝ တန်ဖိုးမဲ့သည့်အလား ကြည့်သည်။ သို့ဆိုလျှင် ဘုရားသခင်ကို သင် မည်သို့ ယုံကြည်သနည်း”ဟု ဆိုကြသည်။ ထိုအခါ သင်သည် သင်၏ အတွေ့အကြုံက မည်သည့်အရာနှင့် တူသည်၊ မည်သည့် ဖောက်ပြန်ပျက်စီးသော စိတ်သဘောထားများ သင်၌ ရှိသည်၊ ဘုရားသခင်က သင့်ကို မည်သို့ ပြုပြင်သည်၊ ပြစ်တင်ဆုံးမပြီး တရားစီရင်သည်၊ သင့်ကိုယ်သင် မည်သို့ သုံးသပ်ဆင်ခြင်ပြီး အမှုအရာများကို နားလည်သည်ဆိုသည်နှင့် သင် မည်သို့ နောင်တရကာ ပြောင်းလဲသည်ဆိုသည်တို့ကို ၎င်းတို့နှင့်အတူ မိတ်သဟာယပြု၏။ လူတို့က သင့်ကို တွေ့ဆုံသည့်အခါ ၎င်းတို့သည် သင်၏ မိတ်သဟာယက မည်မျှ လက်တွေ့ကျကြောင်း၊ ယင်းက ၎င်းတို့ကို အတော်အတန် ထောက်ပံ့ပေးပြီး ၎င်းတို့အတွက် အကျိုးရှိကြောင်း၊ ပြီးလျှင် သင်သည် လူတို့ကို ချော့ပြောကာ တိုက်တွန်းရန် အပေါ်ယံ တရားဒေသနာများကိုသာ ပေးနေခြင်းမဟုတ်ကြောင်း အသိစိတ်တစ်ခု ရကြလေသည်။ သင်သည် အသက်ဝင်ရောက်မှုနှင့် မိမိကိုယ်ကို သိသည့် သိမြင်မှုအကြောင်းကို ပြောနိုင်လိမ့်မည်ဖြစ်ပြီး ဤအရာက သင်သည် ခေတ်သစ်နှင့် ဆိုင်သည့် တစ်စုံတစ်ဦး၊ လူသစ်တစ်ဦး အမှန်တကယ်ဖြစ်ကြောင်း သက်သေပြလိမ့်မည်။ “ကျွန်ုပ်သည် သခင်ယေရှုကို ယုံကြည်လေ့ရှိခဲ့ပြီး အလုပ်လုပ်ဖို့ သွားသည့်နေရာတိုင်းတွင် သန့်ရှင်းသော ဝိညာဉ်တော်က ကြီးမားသည့် အမှုကို ပြုခဲ့သည်။ ဧဝံဂေလိ ကျွန်ုပ် ဖြန့်ဝေသည့်အခါ လူများစွာက ကျွန်ုပ်ကို နားထောင်ရန် လိုလားလျက်ရှိကြပြီး ကျွန်ုပ် ဆုတောင်းပေးသူတိုင်း အလွန် လျင်မြန်စွာ သက်သာသွားကြသည်...”ဟု ဆိုလျက် အတိတ်ကာလ၏ အရာများအကြောင်းကို ပြောနေကြသေးသည့် သူအချို့ ယခုတွင် ရှိ၏။ ၎င်းတို့သည် ဤအရာများအကြောင်းကို ပြောနေကြဆဲဖြစ်ပြီး ဤသည်မှာ အလွန်ခေတ်နောက်ကျလေသည်။ သင်တို့သည် သမ္မာတရားကို မိတ်သဟာယဖွဲ့လျက်၊ အသက်ဝင်ရောက်မှု၊ စိတ်သဘောထား ပြောင်းလဲမှုများ၊ မိမိကိုယ်ကို သိမြင်မှု၊ အသက်ဝင်ရောက်မှုနှင့် သက်ဆိုင်သော အခြားသော မရှိမဖြစ်အရာများကဲ့သို့သောအရာများကို ပြောဆိုလျက် အချိန်ကိုပို၍ အသုံးချသင့်သည်။ သမ္မာတရားနှင့် မည်သို့မျှ မသက်ဆိုင်သည့်အရာများအကြောင်းကို မပြောနှင့်။ ထိုနည်းဖြင့် မကြာခဏ လက်တွေ့လုပ်ဆောင်ပါက သင်တို့သည် သမ္မာတရားစစ်မှန်မှုအချို့ ရပေမည်။ သင်တို့၏ လက်ရှိဝိညာဉ်ရင့်သန်မှုအရ သင်တို့သည် အသက်တာအတွက် ထောက်မပေးသည့်အလုပ်ကို မလုပ်နိုင်သကဲ့သို့ ပြဿနာများကို ဖြေရှင်းရန် သမ္မာတရားကိုလည်း အသုံးမပြုနိုင်ပေ။ “ဘုရားသခင်ကို ပုန်ကန်ခြင်းဖြစ်စေ၊ ဆန့်ကျင်ခြင်းဖြစ်စေ မလုပ်ပါနှင့်။ ကျွန်ုပ်တို့၏ ဖြစ်ခြင်းသည် အလွန်ဖောက်ပြန်ပျက်စီးနေသော်လည်း ဘုရားသခင်သည် ကျွန်ုပ်တို့ကို ကယ်တင်ဆဲပင်ဖြစ်သည်၊ ထို့ကြောင့် ကိုယ်တော်၏နှုတ်ကပတ်တော်များကို နာခံပြီး ကိုယ်တော့်ထံ ဆက်ကပ်အပ်နှံသင့်သည်” ဟုပြောလျက် လူများကို ဖျောင်းဖျကာ တိုက်တွန်းခြင်းကိုသာ သင်တို့လုပ်နိုင်ကြသည်။ ထိုအရာကို ကြားပြီးနောက် လူတို့သည် အယူဝါဒများကို နားလည်သွားကြသော်လည်း သူတို့တွင် အားအင်ကင်းမဲ့ဆဲပင်ဖြစ်ကာ ဘုရားသခင်၏နှုတ်ကပတ်တော်များကို မည်သို့ လက်တွေ့လုပ်ဆောင်ရမည်၊ သို့မဟုတ် မည်သို့တွေ့ကြုံခံစားရမည်ကို မသိကြပေ။ ဤအရာက သင်တို့သည် ခေါင်းဆောင်များနှင့် အမှုတော်ဆောင်များဖြစ်ကြသည်နှင့်အမျှ သမ္မာတရားစစ်မှန်မှုကို မပိုင်ဆိုင်ကြကြောင်း သက်သေပြ၏။ သင်တို့ကိုယ်တိုင်က ဝင်ရောက်မှုကို မစွမ်းဆောင်မရရှိထားလျှင် သူတစ်ပါးတို့ကို မည်သို့လျှင် ထောက်မပေးနိုင်မည်နည်း။ သင်သည် သူတစ်ပါးတို့၏ အခက်အခဲများနှင့် ဖောက်ပြန်ပျက်စီးသော စိတ်သဘောထားများ၏ အရင်းအမြစ်ကို မဖြေရှင်းပေးနိုင်သကဲ့သို့ အဓိက‌ကျသော အရာကိုလည်း သဘောမပေါက်နိုင်ချေ၊ အကြောင်းမှာ သင်တို့သည် မိမိတို့ကိုယ်မိမိ မသိဆဲပင် ရှိကြသောကြောင့်ဖြစ်၏။ သို့ဖြစ်၍ အသင်းတော်ထဲရှိ သင့်အလုပ်တွင် အသက်တာကို ထောက်မပေးရန် သင်တို့ မတတ်နိုင်ကြသကဲ့သို့၊ လူတို့ကို ကောင်းမွန်ကြရန်နှင့် စိတ်အားထက်သန်စွာ နာခံကြရန် ပြောကြားလျက် တိုက်တွန်းခြင်းကိုသာ ပြုနိုင်ကြ၏။ သင်တို့သည် တကယ့်ပြဿနာများကို ဖြေရှင်းနိုင်စွမ်း မရှိကြပေ။ ဤသည်မှာ သင်တို့သည် သမ္မာတရားကို အမှန်တကယ် နားလည်ထားခြင်း၊ သို့မဟုတ် အသက်ဝင်ရောက်မှုကို အမှန်တကယ် စွမ်းဆောင် ရရှိထားခြင်း မရှိကြောင်း လုံလောက်သည့် သက်သေပင် ဖြစ်သည်။ သင်တို့အများစုသည် ဝိညာဉ်ရေးရာ အယူဝါဒများနှင့် အနှစ်မဲ့သော ဓမ္မအတွေးအခေါ်သီအိုရီများကို မည်သို့ဟောပြောရမည်ကိုသာ သိကြ၏၊ သို့သော်လည်း အသက်တာကို မထောက်မပေးနိုင်ကြပေ။ ထိုသို့ဖြစ်၍ သင်တို့အားလုံး၏ ဝိညာဉ်ရင့်သန်မှုသည် အလွန်အမင်း သေးသိမ်လှသည်။ ဘုရားသခင်ကို ယုံကြည်ခြင်းအပေါ် သင်၏ ရှုမြင်ပုံက မပြောင်းလဲသေး။ သင်၏နားလည်မှုနှင့် ကြံရွယ်ချက်တို့သည် ယခင်အတိုင်းပင် ဆက်ရှိနေ၏။ သင်ကိုယ်တိုင်က မိမိကိုယ်ပိုင် ပြဿနာများကို မဖြေရှင်းသေးသည့်အချိန်တွင် အခြားသူများအား ပြောင်းလဲရန် တောင်းဆိုရာ၌ ရှေ့ဆက်ရမည့် လမ်းကြောင်းတစ်ခု ရှိလိမ့်မည်လော။ အခြားသူများအတွက် သင် ထောက်ပံ့ပေးနိုင်လိမ့်မည်လော။ ၎င်းတို့၏ ပြဿနာများကို သင် ဖြေရှင်းပေးနိုင်လိမ့်မည်လော။ ဤအရာတစ်ခုကိုမျှ သင် လုပ်ဆောင်နိုင်ခြင်းမရှိပါက အခြားသူများကို ပြောင်းလဲရန် တောင်းဆိုခြင်းအားဖြင့် မည်သည့် ရလဒ်များကို သင် ရရှိနိုင်သနည်း။ သင်သည် လူတို့ကို ဩဝါဒပေးကာ တိုက်တွန်းရန် စကားများနှင့် အယူဝါဒများကို ဟောပြောဖို့သာ တတ်နိုင်ပါက သင်သည် အခြားသူများအား သမ္မာတရားကို နားလည်စေနိုင်သလော။ သင်ကိုယ်တိုင်က ဘုရားသခင်၏ အမှုတော်အကြောင်း စစ်မှန်သည့် သိနားလည်မှု မရှိပါက သင်၏ မိတ်သဟာယကို နားထောင်ခြင်းအားဖြင့် ဘုရားသခင် ရွေးချယ်ထားသောလူတို့သည် ဘုရားသခင်၏ အမှုတော်အား နားလည်နိုင်မည်လော။ သင်ကိုယ်တိုင်သည် သင်၏ တာဝန်ကို စည်းမျဉ်းမရှိဘဲ ထမ်းဆောင်ချိန်တွင် ဘုရားသခင် ရွေးချယ်ထားသော လူတို့အား မိမိတို့တာဝန်ကို မည်သို့ ကောင်းစွာ ထမ်းဆောင်စေလိမ့်မည်နည်း။ ၎င်းတို့သည် ဘုရားသခင်နောက်သို့ လိုက်ရန် မည်သို့အားတင်းကြမည်နည်း။ ခေါင်းဆောင်များနှင့် အမှုဆောင်များအဖြစ် ဆောင်ရွက်သောသူတို့သည် အသင်းတော်ရှိ လူမျိုးစုံတို့၏ အခြေအနေများ၊ ၎င်းတို့ထဲက မည်သူတို့သည် ဘုရားသခင်၏ နှုတ်ကပတ်တော်များ၊ ဘုရားသခင်၏ အမှုတော်နှင့်ဆိုင်သည့် အတွေ့အကြုံနှင့် သိနားလည်မှုတို့ရှိပြီး ၎င်းတို့ထဲမှ မည်သူသည် အမှန်တကယ် မိမိကိုယ်ကို သိသောအသိရှိကာ အမှန်တကယ် နောင်တရသည်ဆိုသည်တို့ကို သဘောပေါက်ကာ ကျွမ်းကျင်ပိုင်နိုင်သင့်ကြသည်။ ဤအရာများကို ကျွမ်းကျင်ပိုင်နိုင်သည့် ထိုခေါင်းဆောင်များနှင့် အမှုဆောင်များသည် လက်တွေ့ကျသည့် အလုပ်အချို့ကို ဆောင်ရွက်နိုင်စွမ်း ရှိလိမ့်မည်။ သင်၏ တာဝန်တွင် အတူ အလုပ်လုပ်သောသူများသည် မိမိကိုယ်ကို သိသည့် မည်သည့် သိမြင်မှုမျှ လုံးဝမရှိဘဲ အခြားသူများကို ဩဝါဒပေးလျက် သင်ကဲ့သို့သာ ဖြစ်ပါက ယင်းမှာ သင်သည်လည်း သမ္မာတရားစစ်မှန်မှု မပိုင်ဆိုင်ကြောင်း၊ သင့်ကိုယ်သင် မသိကြောင်းနှင့် သင်တို့ကြားတွင် ကွာခြားချက်မရှိကြောင်း သက်သေပြပေသည်။ ဤအရာများကို ယခင်က သင်တို့ စဉ်းစားဖူးပါသလော။ သင်တို့က “ဤနေရာတွင် ကျွန်ုပ်ကို အာဏာ ပေးထားပါသည်၊ ကျွန်ုပ်တွင် အဆင့်အတန်းရှိသည်၊ အသင်းတော်တွင် ကျွန်ုပ် အရာရှိတစ်ဦးဖြစ်ပြီး ယခုတွင် အခြားသူများကို ဩဝါဒပေးရန် နေရာတစ်နေရာ ရှိပါသည်” ဟုသာ သိရှိကြသည်။ သင်သည် အဆင့်အတန်းနှင့် ဂုဏ်သိက္ခာ၊ အခြားသူများအား မည်သို့ ဩဝါဒပေးရမည်၊ တရားဒေသနာများ မည်သို့ဟောကြားရမည်၊ အခြားသူများက သင့်ကို နားထောင်စေရန်၊ အသင်းတော်အချို့တွင် သင့်ကို ဩဇာလွှမ်းမိုးမှုပေးစေရန်၊ မြင့်မားသည့် ဂုဏ်သိက္ခာကို ရရှိရန်နှင့် သင်၏ ရာထူးကို ခိုင်မာစွာ ထူထောင်ရန် မည်သည့်အရာ ပြောရမည်ဆိုသည်တို့ကိုသာ အာရုံစိုက်၏။ ဤအရာများကိုသာ အာရုံစိုက်ခြင်းက သင်သည် သွေဖည်သွားပြီဖြစ်ကြောင်း သက်သေပြပေသည်။ ခေတ်ဟောင်းမှ ခေတ်သစ်သို့ ဝင်ရောက်ခြင်းသည် လူတို့၏ အမှုအရာများ လုပ်ဆောင်ခြင်းနှင့် ပြောဆိုခြင်းတို့ ပြောင်းလဲသည်ကို ဆိုလိုသည်သာမက သာ၍ မြင့်မားသော ဝင်ရောက်မှုတစ်ခု ရှိရန်၊ သာ၍ မြင့်မားသော အဖိုးအခပေးရန်၊ မိမိတို့၏ ဇာတိပကတိကို ပုန်ကန်နိုင်ရန်၊ ဇာတိပကတိ၏ မက်မောခြင်းများကို စွန့်ရန်၊ သမ္မာတရားကို မိမိတို့၏ အသက်အဖြစ် လိုက်စားရန်နှင့် စစ်မှန်သော လူသား ပုံသဏ္ဌာန်ကို အသက်ရှင်နေထိုင်ရန်လည်း လိုအပ်ပေသည်။ ဤနည်းဖြင့်သာ လုံးလုံးလျားလျား ပြောင်းလဲခြင်းကို ၎င်းတို့ အမှန်တကယ် ကြုံနိုင်ပေသည်။ အမှုသစ်ကို လုပ်ဆောင်ရာတွင် ဘုရားသခင်သည် လူသားအပေါ် တောင်းဆိုချက်အသစ်များ သေချာပေါက် ပြုလုပ်ရမည်ဖြစ်ပြီး ထိုအိုဟောင်းသည့်၊ ရိုးရာ အယူအဆများကို ဖက်တွယ်ခြင်းအားဖြင့် လူသည် အမှုအရာများကို ဖင့်နှေးရုံသာရှိ၏။ လူအချို့သည် ကျမ်းစာကို မျက်ကန်းယုံကြည်ခြင်းရှိကြပြီး ထိုကျမ်းစာမှ မည်သည့်အခါတွင်မျှ မသွေဖည်ကြချေ။ ဤသို့လုပ်ဆောင်ခြင်းအားဖြင့် အသက်ကို ၎င်းတို့ ရရှိနိုင်စွမ်းရှိပြီး ဘုရားသခင်ကို သိရှိနိုင်စွမ်း ရှိကြသလော။ လုံးဝ မရှိကြပေ။ နောက်ဆုံးတွင် သမ္မာတရားကို ဖော်ပြနေခဲ့သည့် သခင်ယေရှုကို ကားတိုင်တွင် သံမှိုရိုက်သည်အထိတိုင် ဖာရိရှဲများသည် မျိုးဆက်နှင့်ချီ ကျမ်းစာကို ဖတ်ရှုခဲ့ကြသည်။ ယင်းမှာ အဘယ်သို့ ဖြစ်ရသနည်း။ ကျမ်းစာကို ၎င်းတို့ အမှန်တကယ် သိနားလည်ခဲ့ပါက ဘုရားသခင်ကို သိရှိခဲ့သင့်ကြပြီး သခင်ယေရှု ကြွလာခဲ့ချိန်တွင် သူ့ကို ကြိုဆိုခဲ့သင့်ကြကာ မရှုတ်ချခဲ့သင့်ပေ။ ဤကိစ္စရပ်ကို သိနားလည်မှုဖြင့် နက်ရှိုင်းစွာ သဘောပေါက်နိုင်ခြင်း မရှိသည့် လူများစွာ ရှိနေဆဲဖြစ်သည်။ ၎င်းတို့၏ စိတ်နှလုံးများတွင် ဘုရားသခင်သည် ယခု မိန့်မြွက်ချက်များ မည်မျှပြုလုပ်သည်ဖြစ်စေ ၎င်းတို့အနေဖြင့် ကျမ်းစာကို ဖတ်ရဦးမည်ဖြစ်ပြီး ထိုကျမ်းစာမှ မသွေဖည်ရဟု အမြဲ တွေးနေကြ၏။ ဤသည်မှာ ၎င်းတို့သည် အဆုံးတွင် ကျမ်းစာထဲ၌ ရေးသားထားသည့် အရာများစွာကို မှတ်မိကြသော်လည်း ယခုအချိန်တွင် ဘုရားသခင် ဖော်ပြသည့် သမ္မာတရားများကို နားလည်နိုင်ခြင်း၊ သို့မဟုတ် လက်တွေ့လုပ်ဆောင်နိုင်ခြင်း မရှိသည်ကို ဆိုလိုသည်။ အဆုံးတွင် မိမိတို့၏စစ်မှန်သည့် အတွေ့အကြုံဆိုင်ရာသက်သေခံချက်ကို ၎င်းတို့ မခံကြသကဲ့သို့ ၎င်းတို့ ဖယ်ရှားရှင်းလင်းခံကြရလေသည်။ ဤသည်မှာ ရှက်ဖွယ်ဖြစ်သည် မဟုတ်လော။ တကယ့် အမှန်တရားမှာမူ ယခုအချိန်တွင် သမ္မာကျမ်းစာကို မကြာခဏ ဖတ်ရှုနေကြဆဲဖြစ်သည့် လူများစွာ ရှိသော်လည်း ဘုရားနှုတ်ကပတ်တော်များကို ဖတ်ရှုသည့်လူမှာ အလွန်နည်းပါး၏။ ဤသည်မှာ လုပ်ဆောင်ရန် ချက်ချာပါးနပ်သောအရာလော၊ သို့မဟုတ် မိုက်မဲသော အရာလော။ ယခင်က ၎င်းတို့အနေဖြင့် သခင့်ကို ယုံကြည်ခဲ့ကြချိန်တွင် ကြီးမားသည့် စိတ်ထက်သန်မှုသည် ကြီးမြတ်သည့် ဘဝနှင့် ကောင်းမွန်သည့် ယုံကြည်ခြင်းတစ်ခုကို ဆိုလိုသည်ဟု လူတို့ ယုံကြည်ခဲ့ကြသည်။ ယခုတွင် စိတ်ထက်သန်မှုသာရှိပြီး စိတ်သဘောထားဆိုင်ရာ ပြောင်းလဲမှုမရှိဘဲ အကြင်သူသည် ဘုရားသခင်၏ အသိအမှတ်ပြုခြင်းခံရမည်မဟုတ်ဟု ပြောထားသည့်အခါ လူအချို့က ဘုရားသခင်သည် ထိုသို့သောလူများကို မမျှမတ ဆက်ဆံသည်ဟု အမြဲ တွေးထင်ကြသည်။ ယခင်က ထိုသို့သောလူအချို့ကို ငါပြုပြင်ပြီးဖြစ်ကာ ၎င်းတို့ထဲမှ အချို့သည် ထိုကိုင်တွယ်ဖြေရှင်းခြင်းကို လက်မခံကြသကဲ့သို့ “သူတို့သည် ဘုရားသခင်ကို နှစ်များစွာ ယုံကြည်ကြပြီး ဖြစ်သည်။ သူတို့သည် အဖိုးအခပေးပြီး များစွာ ဆင်းရဲဒုက္ခခံစားရပြီးဖြစ်ကာ မည်သည့် ပံ့ပိုးမှုမျှ သူတို့ မပြုလုပ်ရသေးလျှင်ပင် အလုပ်ကြိုးစားကြပြီး ဖြစ်သည်။ ကိုယ်တော်သည် သူတို့ကို အဘယ်သို့ ဤသို့ ဆက်ဆံနိုင်ရသနည်း”ဟု ဆိုလျက် ထိုသို့သောလူများကို ခုခံကာကွယ်ပေးခဲ့ကြသည်။ လူအချို့သည် မိမိတို့၏ အမြင်များကို မပြုပြင်နိုင်ကြချေ။ ဤသည်မှာ နားလည်ရန် ခက်ခဲသလော။ လူတို့သည် အခြားသူများက အမှုအရာများကို အပြင်ပန်းအရ မည်သို့လုပ်ဆောင်သည်ကို ကြည့်၏၊ ဘုရားသခင်မှာမူ ၎င်းတို့၏ အနှစ်သာရကို ကြည့်၏။ ယင်းမှာ အလွန်ကွာခြားသော အရာတစ်ခု ဖြစ်သည်။ တစ်စုံတစ်ဦးက အပြင်ပန်းတွင် မည်မျှ ဘုရားတရား ကိုင်းရှိုင်းသည်၊ ၎င်းတို့ မည်မျှ စကားကောင်းစွာ ပြောဆိုနိုင်သည်ဆိုသည်နှင့် ၎င်းတို့ မည်မျှ ဟိုသည်ပြေးလွှားပြီး အဖိုးအခပေးသည်ဆိုသည်တို့ကိုသာ သင် မြင်သည်။ အယူအဆမည်မျှ ၎င်းတို့ သိုထားနေကြသည်၊ သို့မဟုတ် ၎င်းတို့ မည်မျှ မိမိကိုယ်ကို မှန်သည်ဟု မှတ်ယူပြီး မာနထောင်လွှားကြသည်ဆိုသည်တို့ကို သင် မပြောဆိုသည်မှာ အဘယ်သို့ ဖြစ်သနည်း။ ထိုအရာများကို အဘယ်ကြောင့် သင် မမြင်သနည်း။ ယင်းမှာ အမှုအရာများအပေါ် သင်တို့၏ အမြင်များသည် အလွန် အိုဟောင်းနေဆဲဖြစ်ပြီး ခေတ်နောက်ကျန်သည်ဟု ငါ ပြောရသည့် အကြောင်းရင်း ဖြစ်သည်။ ယခုတွင် ဘုရားသခင်သည် အပြင်ပန်းအရ လူတို့ပေးသည့် အဖိုးအခကို မကြည့်ပေ။ ပေးထားသည့် အဖိုးအခ၊ သို့မဟုတ် သင်၏ အရင်းအနှီးအကြောင်းကို သူ မပြောဆိုသကဲ့သို့ သင် မည်မျှ ဆင်းရဲဒုက္ခခံခဲ့ရသည်ကိုလည်း မပြောပေ။ သူသည် သင်၏ အနှစ်သာရကို ကြည့်၏။ ယခင်ခေတ်ကာလတွင် လူတို့ကို အသုံးပြုခြင်းအတွက် စည်းမျဉ်းများမှာ အဘယ်နည်း။ အလွန် စိတ်ထက်သန်သူ မည်သူမဆို၊ ဟိုသည်ပြေးလွှားပြီး မိမိတို့ကိုယ်ကို အသုံးခံနိုင်သောသူ မည်သူမဆို၊ ဘုရားသခင်ကို အချိန်အကြာဆုံး ယုံကြည်ခဲ့ပြီးသောသူ မည်သူမဆိုနှင့် အသက်အကြီးဆုံးနှင့် အိမ်ထောင်မပြုရသေးသောသူ မည်သူမဆို၊ တစ်စုံတစ်ဦးသည် ဤဖော်ပြချက်နှင့် သာ၍ ကိုက်လေ၊ သာ၍ ဂုဏ်သိက္ခာရှိလေ ဖြစ်ပြီး ၎င်းတို့ ခေါင်းဆောင်များ သာ၍ ဖြစ်လာနိုင်စွမ်း ရှိလေဖြစ်သည်။ ထိုအရာများသည် နောက်ထပ် အရေးမကြီးတော့ပေ။ အရေးကြီးသည်မှာ လူတစ်ဦး၏ အနှစ်သာရဖြစ်သည်။ အဘယ့်ကြောင့်ဆိုသော် ဘုရားသခင်ကို ယုံကြည်ခြင်းအတွက် အဓိကဖြစ်သည့်အရာမှာ လူတစ်ဦး၏ အနှစ်သာရက မည်သည့်အရာနှင့်တူသည်၊ ၎င်းတို့အနေဖြင့် ဘုရားသခင်ကို ကိုးကွယ်နိုင်ခြင်း ရှိမရှိဆိုသည်နှင့် ဘုရားသခင်၏ အမှုသစ်ကို ၎င်းတို့ လက်ခံနိုင်ခြင်း ရှိမရှိဆိုသည်တို့ ဖြစ်သည်။ ယခုတွင် ဘုရားသခင်သည် လူ့ဇာတိခံယူပြီးဖြစ်သဖြင့် သူ့ကို သင် မသိရှိပါက ယင်းက သင်၏ အနှစ်သာရနှင့် ပတ်သက်၍ မည်သည့်အရာကို ပြောဆိုပါသနည်း။ သင်၏ အနှစ်သာရက ဘုရားသခင်ကို အတိုက်အခံလုပ်သည် မဟုတ်လော။ ဤသည်မှာ သင်၏ အမြင်များနှင့် ကြံရွယ်ချက်များက ဘုရားသခင်နှင့် ကိုက်ညီနိုင်ခြင်း ရှိမရှိဆိုသည့်အပေါ် မူတည်၏။ သင်သည် မှန်သောလမ်းခရီးကို လက်ခံနိုင်ပြီး သင်၏ ယခင် ကြံရွယ်ချက်များနှင့် အယူအဆများကို ပုန်ကန်နိုင်ပါက သင်ကဲ့သို့သော လူများသည် ဘုရားသခင်၏ လက်ခံခြင်းနှင့် ကောင်းချီးပေးခြင်း ခံရနိုင်ပေသည်။ ဘုရားသခင်က သူ၏ အမှုတော်တွင် လူတို့ကို အသုံးပြုပုံအတွက် စည်းမျဉ်းများ ရှိ၏။ သူသည် သင်၏ အရင်းအနှီး၊ မိသားစု နောက်ခံ၊ ဂုဏ်သိက္ခာ၊ သို့မဟုတ် အဆင့်အတန်းတို့ကို မကြည့်ချေ။ သူ့ကို အတိုက်အခံလုပ်သူများကို သူ အသုံးမပြုပေ။ ယင်းက သူ၏ အမှုတော်ကိုသာ နှောင့်နှေးစေမည် မဟုတ်လော။ လူတို့သည် မိမိတို့၏ အရင်းအနှီးအကြောင်းသာ အမြဲ ပြောဆိုနေကြသည်၊ အတိုင်းထက်အလွန် မာနထောင်လွှားကြသည်။ ၎င်းတို့သည် နတ်ဆိုးများပေတည်း။ ငါတို့သည် ပူဇော်သက္ကာများ၊ မိမိကိုယ်ကို အသုံးခံခြင်း၊ အရင်းအနှီးနှင့် ဂုဏ်သိက္ခာကဲ့သို့သော အရာများအကြောင်းကို မပြောဆိုပေ။ ထိုအရာများကို ပြောဆိုရန်မှာ အချည်းနှီးဖြစ်၏။ ဘုရားသခင်အဖို့ အရိုးသားအစစ်မှန်ဆုံးနှင့် ဘုရားသခင်ကို ကျိုးနွံနာခံရန် အလိုလားဆုံးသောသူ မည်သူမဆိုသည် သမ္မာတရားစစ်မှန်မှုကို ပိုင်ဆိုင်လိမ့်မည်ဖြစ်ပြီး ထိုသို့သောလူများကို ငါတို့ လက်ခံသည်။ အပြင်ပန်းကို ကြည့်ရာတွင် အဓိပ္ပာယ်တစ်ခုတလေ ရှိပါသလော။ လူတစ်ဦးအတွက် အချို့သော အရာများသည် အပြင်ပန်းအရ ပြောင်းလဲကောင်း ပြောင်းလဲနိုင်သော်လည်း ၎င်းတို့ သဘာဝအတွင်းရှိ အမှုအရာများစွာသည် ပြောင်းလဲမည်မဟုတ်သကဲ့သို့ အချိန်တစ်ခု ရောက်သည့်အခါ ထိုအရာများ ထွက်ပေါ်လာကြလိမ့်မည်။ ထို့ကြောင့် သင်သည် ဤအရာများကို နားလည်ကာ ဖော်ထုတ်ရမည် ဖြစ်သည်။ လူတစ်ဦး၏ သဘာဝအတွင်းတွင် အမှုအရာများစွာ ရှိ၏။ လူ၏ သဘောသဘာဝသည် မာနထောင်လွှားသည်၊ မိမိကိုယ်ကို အမှန်ထင်ပြီး ပုန်ကန်တတ်သည်မှာ အမှန်ဖြစ်ကာ၊ ဤအရာများသည် အကြီးမားဆုံး၊ အမြစ်အတွယ်ဆုံးသော ပြဿနာများ ဖြစ်သည်။ ဤအရာများမှလွဲ၍ လူ့အတွင်းတွင် ဖောက်ပြန်ပျက်စီးသော စိတ်သဘောထားများစွာလည်း ရှိ၏။ ထို့ကြောင့် မိမိကိုယ်ကို သိခြင်းသည် ရိုးရှင်းသည့် ကိစ္စတစ်ခု မဟုတ်ပေ။ အစွမ်းအစ အတိုင်းအတာအချို့ရှိသောသူတို့သည် တစ်စုံတစ်ရာကို ၎င်းတို့ တလွဲလုပ်မိသည့်အခါ၊ သို့မဟုတ် အပြစ်အချို့ ကျူးလွန်မိသည့်အခါ အလွယ်တကူ သိကာ နားလည်လာကြလိမ့်မည်။ သို့ရာတွင် ၎င်းတို့ သဘာဝအတွင်းရှိ အမှုအရာများ၊ ၎င်းတို့ စိတ်သဘောထားအတွင်းရှိ အမှုအရာများနှင့် အထူးသဖြင့် ၎င်းတို့၏ ပဓာနဖြစ်သော အားနည်းချက်များနှင့် ဆက်နွှယ်သည့်ထိုအရာများသည် ၎င်းတို့ တွေ့မြင်ပြီး သိရှိရန် အခက်အတွေ့ဆုံးသော အရာများ ဖြစ်သည်။ တစ်စုံတစ်ခုကို သင်အမှားလုပ်မိပြီး ဘုရားသခင်ထံ ဆုတောင်းသည့်အခါ၊ သို့မဟုတ် အပြစ်တစ်ခု ကျူးလွန်မိပြီး ဘုရားသခင်ထံ ဝန်ချသည့်အခါ ယင်းမှာ သင့်ကိုယ်သင် သိရှိသည့်သဘောဖြစ်သည်ဟု မတွေးထင်လေနှင့်။ ယင်းမှာ မိမိကိုယ်ကို သိသည့် သိမြင်မှုနှင့် အလွန်ဝေး၏။ ငါ့ကို သင်မယုံကြည်ပါက သင် ဆက်ကြည့်လော့။ အချို့သော ပြဿနာကို သင် ကြုံပြီး ကျရှုံးသည့် နေ့တစ်နေ့ ရောက်ကောင်း ရောက်လာလိမ့်မည်၊ သို့မဟုတ် သင် အဖမ်းခံရပြီး ညတွင်းချင်း ယုဒဖြစ်လာကာ သင် မှင်တက်မိမည့် အချိန်တစ်ခု ရောက်ကောင်းရောက်လာနိုင်သည်။ သင်သည် အသက်ဝင်ရောက်မှု ရှိလိုပါက ပထမဦးစွာ သင့်ကိုယ်သင် သိရှိရမည်။ စိတ်သဘောထားဆိုင်ရာ ပြောင်းလဲမှုကို သင် စွမ်းဆောင်ရရှိလိုပါက ဘုရားနှုတ်ကပတ်တော်များမှတစ်ဆင့် သင့်ကိုယ်သင် သာ၍ပင် သုံးသပ်ပြီး သိရှိရမည်။ မိမိကိုယ်ကို သိသည့် အသိပညာဖြင့် ရှေ့ဆက်ရမည့် လမ်းတစ်ခု သင် ရှိလာသည့်အခါ၊ သင်၏ မိမိကိုယ်ကို သိသည့် အသိပညာ သာ၍ နက်ရှိုင်းသည့်အခါ၊ ပြီးလျှင် သမ္မာတရားအား မည်သို့ လက်တွေ့လုပ်ဆောင်ရမည်ကို သင်သိသည့်အခါတွင် သင်သည် အလိုအလျောက် အသက်ဝင်ရောက်မှု ရရှိလိမ့်မည်။ စိတ်သဘောထားဆိုင်ရာ ပြောင်းလဲမှုသည်လည်း ဤအချိန်တွင် စတင်လေသည်။ သင်သည် မိမိကိုယ်ကို အမှန်တကယ် သိရှိနိုင်ပါက အသက်ဝင်ရောက်မှုနှင့်အတူ ရှေ့ဆက်ရမည့် လမ်းတစ်ခုနှင့် စိတ်သဘောထားဆိုင်ရာ ပြောင်းလဲမှု ရှိလိမ့်မည်ဖြစ်ပြီး ဤအရာများသည် သင့်အတွက် သာ၍ လွယ်ကူလာလိမ့်မည်။

၁၉၉၅ ခုနှစ် နှောင်းပိုင်းကာလ


နိုင်ငံတော်ခေတ်၌ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များနှင့်ပတ်သက်၍

ဦးစွာပထမ စီမံအုပ်ချုပ်ရေးဆိုင်ရာ အမိန့်များက မည်သည့်အရာဖြစ်သည်ဆိုသည်နှင့် စီမံအုပ်ချုပ်ရေးဆိုင်ရာ အမိန့်များ၏ အဓိပ္ပာယ်ဖွင့်ဆိုချက်အကြောင်းကို ပြောကြစို့။ ဤသည်မှာ နားလည်ထားရမည့် အရာတစ်ခု ဖြစ်သည်။ လူအချို့က “စီမံအုပ်ချုပ်ရေးဆိုင်ရာ အမိန့်များ” အကြောင်း ကြားရသည့်အခါ “စီမံအုပ်ချုပ်ရေးဆိုင်ရာ အမိန့်များ၏ အဓိပ္ပာယ်က မည်သည့်အရာ ဖြစ်သနည်း။ ဥပဒေဆိုင်ရာ ပြဋ္ဌာန်းချက်များ ဖြစ်ပါသလား။ စည်းမျဉ်းများ ဖြစ်ပါသလား။ စနစ်တစ်ခု ဖြစ်ပါသလား။ မျိုးနွယ်စု သတ်မှတ်ချက်အချို့ ဖြစ်ပါသလား။ ပညတ်ချက်များ ဖြစ်ပါသလား။ မည်သည့်အရာများနည်း”ဟု တွေးကြသည်။ လူတို့သည် သိနားလည်မှု ကင်းမဲ့ကြ၏။ စီမံအုပ်ချုပ်ရေးဆိုင်ရာ အမိန့်များက မည်သည့်အရာဖြစ်သည်၊ သို့မဟုတ် မည်သို့ အလုပ်လုပ်သည်ကို မည်သူမျှ အတိအကျ နားမလည်ကြချေ။ လူများက “ဘုရားသခင်သည် သူ၏ စီမံအုပ်ချုပ်ရေးဆိုင်ရာ အမိန့်များရှိသည်။ သင်သည် နာခံမှုမရှိပါက သင့်ကို ထိန်းချုပ်ပြီး အပြစ်ပေးရန် ထိုအမိန့်များကို ဘုရားသခင်က အသုံးပြုလိမ့်မည်” ဟု မကြာခဏ ပြောကြသည် “စီမံအုပ်ချုပ်ရေးဆိုင်ရာ အမိန့်များ” ဟူသည့် စကားများ၏ ပဓာနကျသော အဓိပ္ပာယ်ကို သိနားလည်ခြင်းမရှိဘဲ ယင်းတို့ကို တတွတ်တွတ် ရွတ်ကြလေ၏။ သို့ဆိုလျှင် စီမံအုပ်ချုပ်ရေးဆိုင်ရာ အမိန့်များသည် အတိအကျ မည်သည့်အရာများ ဖြစ်ပါသနည်း။ ယင်းတို့သည် လူတို့၏ သဘောသဘာဝနှင့် ဖောက်ပြန်ပျက်စီးသော စိတ်သဘောထားများကို ထိန်းချုပ်ရန် ကိုင်တွယ်ဖြေရှင်းဖို့ရာ ဘုရားသခင်က ချမှတ်ထားသော စကားလုံးအမျိုးအစားများ ဖြစ်သည်။ စီမံအုပ်ချုပ်ရေးဆိုင်ရာ အမိန့်များကို လူ့လောက၏ ဖွဲ့စည်းပုံအခြေခံဥပဒေများနှင့် နှိုင်းယှဉ်နိုင်ဖို့မပြောနှင့်၊ ဥပဒေများ၊ သို့မဟုတ် ဥပဒေဆိုင်ရာ ပြဋ္ဌာန်းချက်များမဟုတ်ပေ။ ယင်းတို့သည် ဘုရားသခင်က လူတို့၏ အပြုအမူကို ထိန်းချုပ်ဖို့ ရည်ရွယ်ကာ သတ်မှတ်ထားသည့် ကန့်သတ်ချက်ဘောင်တစ်စုံ ဖြစ်သည်။ စီမံအုပ်ချုပ်ရေးဆိုင်ရာ အမိန့်များ၏ အသေးစိတ်တွင် ယင်းတို့တွင် ဘုရားသခင်ကို ကြောက်ရွံ့ဖို့နည်းလမ်း၊ ဘုရားသခင်ကို ဝတ်ပြုကိုးကွယ်ဖို့နည်းလမ်း၊ ဘုရားသခင်ကို ကျိုးနွံနာခံဖို့နည်းလမ်း၊ ဖန်ဆင်းခံသတ္တဝါတစ်ဦးအနေဖြင့် ပြုမူသည့်နည်းလမ်း၊ လူပုဂ္ဂိုလ်တစ်ဦးအနေဖြင့် ပြုမူသည့်နည်းလမ်း၊ ဘုရားသခင်ကို သက်သေခံသည့် နည်းလမ်းနှင့် ဘုရားသခင်၏နာမတော်ကို အရှက်မရစေသည့် နည်းလမ်းတို့ ပါဝင်သည်။ စီမံအုပ်ချုပ်ရေးဆိုင်ရာ အမိန့်များ၏ အသေးစိတ်အချက်အလက်များတွင် အမှုကိစ္စများစွာကို ထည့်သွင်း ဆွေးနွေးထားသည်။ လူအချို့က “ဘုရားသခင်၏ ဝိညာဉ်တော်သည် အမှုအရာများကို ဆောင်ရွက်နိုင်သည်။ သူသည် လူများကို အပြစ်ဒဏ်ပေးနိုင်ပြီး လူတိုင်းကို ၎င်းတို့နှင့် ထိုက်သင့်သည့်အရာဖြင့် တုံ့ပြန်နိုင်သည်။ ဘုရားသခင်သည် လူအားလုံးကို လမ်းညွှန်ဖို့ သမ္မာတရားကိုလည်း မိန့်မြွက်ပြီးဖြစ်သည်။ အဘယ့်ကြောင့် စီမံအုပ်ချုပ်ရေးဆိုင်ရာ အမိန့်များ ရှိရမည်နည်း” ဟု ပြောကြသည်။ သမ္မာတရားသည် လူများ၏ အသက်ဝင်ရောက်ခြင်း၊ ဖောက်ပြန်ပျက်စီးသည့် စိတ်သဘောထားများအပေါ် လူတို့၏ နားလည်ခြင်းတို့နှင့် ဆက်နွှယ်သည်။ စီမံအုပ်ချုပ်ရေးဆိုင်ရာ အမိန့်များသည် ရှင်းလင်းစွာ သတ်မှတ်ထားသည့် ပြဋ္ဌာန်းချက်များဖြစ်သည်။ သင်၏အခြေအနေ မည်သို့ရှိပါစေ၊ သင်သည် မည်သည့်လူစားမျိုးဖြစ်ပါစေ ဘုရားသခင်ကို သင်ယုံကြည်ပါက ဘုရားသခင်၏ အိမ်တော်အတွင်းရှိ စီမံအုပ်ချုပ်ရေးဆိုင်ရာ အမိန့်များက ပြဋ္ဌာန်းထားသည့်အရာအားလုံးကို သင်လုပ်ဆောင်ရမည်။ သင်မလုပ်ဆောင်နိုင်ပါက သင်၏အမည်သည် စာရင်းထဲမှ ဖယ်ရှားခံရမည်ဖြစ်ပြီး ဘုရားသခင်၏အမြင်တွင် သင်သည် ပစ်ပစ်ခါခါငြင်းခြင်းကို ခံရလိမ့်မည်။ အမှန်တွင် စီမံအုပ်ချုပ်ရေးဆိုင်ရာ အမိန့်များသည် ဘုရားသခင်ကို ယုံကြည်သည့်လူများအတွက် အနိမ့်ဆုံးလိုအပ်သည့် လုပ်ဆောင်ချက်များဖြစ်သည်။ ဣသရေလလူမျိုးတို့က ယဇ်ပူဇော်မှုများဖြင့် ယေဟောဝါကို ကိုးကွယ်ပြီး ဥပုသ်စောင့်ထိန်းခဲ့ကြသကဲ့သို့ပင် ဖြစ်လေသည်။ ပညတ်တော်ခေတ်တွင် ယေဟောဝါသည် အမှုအချို့ကို ပြုခဲ့ကာ နှုတ်ကပတ်တော်များစွာကို ပြောခဲ့ပြီး များပြားလှသော ပညတ်တရားများကို ဖော်ပြခဲ့သည်။ ထိုပညတ်တရားများတွင် သဘာဝအားဖြင့် လူလုပ်ဆောင်သင့်သည့် အရာများစွာ ပါဝင်လေသည်။ ဥပမာအားဖြင့် ယေဟောဝါကို မည်သို့ယဇ်ပူဇော်ရမည်၊ ဆယ်ဖို့တစ်ဖို့ မည်သို့ပေးရမည်၊ အလှူငွေများ မည်သို့ပေးရမည် စသည်တို့ ဖြစ်သည်။ ထိုအချိန်က ယင်းတို့ကို ပညတ်တရားများဟု ခေါ်ခဲ့ကြပြီး ကျေးဇူးတော်ခေတ်တွင် အလားတူ ပြဋ္ဌာန်းချက်များကို ပညတ်တော်များဟု ခေါ်လာခဲ့ကြသည်။ လူတို့အားလုံးသည် ယင်းတို့ကို နာခံလိုက်နာဖို့ လိုအပ်သည်။ ယခု နိုင်ငံတော်ခေတ်ဖြစ်သည့် နောက်ဆုံးသောကာလ အမှု၏ ဤအဆင့်တွင် ခေတ်သစ်၏ ပညတ်တော်များကို ဖော်ပြခဲ့ပြီးဖြစ်သည်။ ယင်းတို့ကို ယခုအခါတွင် စီမံအုပ်ချုပ်ရေးဆိုင်ရာ အမိန့်များဟု ခေါ်ကြသည်။ နိုင်ငံတော်ခေတ်တွင် ဤပညတ်တော်များသည် စီမံအုပ်ချုပ်ရေးဆိုင်ရာ အမိန့်များ၏ တစ်စိတ်တစ်ပိုင်း ဖြစ်၏။ ခေတ်အသီးသီးတွင် လူတို့အပေါ် ဘုရားသခင် တောင်းဆိုသည့် အရာသည် ကွဲပြားခြားနားသောကြောင့် ကျေးဇူးတော်ခေတ်၏ ပညတ်တော်များကို ယနေ့ စီမံအုပ်ချုပ်ရေးဆိုင်ရာ အမိန့်များအနေဖြင့် အသုံးမပြုနိုင်ပေ။

ခေတ်အသီးသီးတွင် ပညတ်တော်များ ရှိသည်၊ ပြီးလျှင် ခေတ်အသီးသီးတွင် လူတို့အတွက် ဘုရားသခင်၏ သတ်မှတ်ချက်များနှင့် စံနှုန်းများရှိသည်၊ ခေတ်၌ ပြောင်းလဲမှုများနှင့် ဘုရားအမှုတော်၏ သတ်မှတ်ချက်များ၌ ပြောင်းလဲမှုများအတိုင်း လိုက်ပြောင်းလဲသည့် စံနှုန်းများ ဖြစ်သည်။ ပညတ်တော်ခေတ်၏ ပညတ်တရားအချို့ကို ယနေ့ခေတ်တွင် အသုံးပြုရန် သင့်လျော်မည်မဟုတ်သော်လည်း အချို့မှာ သင့်တော်နေဆဲဖြစ်သည်မှာ အမှန်ဖြစ်၏။ ကျေးဇူးတော်ခေတ်တွင် ယေရှု ပြောဆိုခဲ့သည့် ပညတ်ချက်များထဲမှ အများစုမှာ မျက်မှောက်ခေတ်အတွက် သင့်တော်ပြီး အချို့မှာ မသင့်တော်ပေ။ လူအချို့က “သင်၏ ဖခင်နှင့် မိခင်ကို ရိုသေစွာပြုပါ၊ အပြစ်မပြုနှင့်၊ သူ့မယားကို မပြစ်မှားနှင့်၊ ရုပ်တုဆင်းတုတို့ကို မကိုးကွယ်နှင့်ဟူသည့် ဤအရာများသည် အဘယ်သို့ မသင့်တော်ရမည်နည်း”ဟု ဆိုကြသည်။ ထိုအရာများထဲမှ အနည်းငယ်ကိုသာ ငါပြောနေခြင်းဖြစ်၏။ “သင်၏ ဖခင်နှင့် မိခင်ကို ရိုသေစွာပြုလော့” ဟူသကဲ့သို့သော အရာများအတွက်မူ အခြေအနေများအပေါ် မူတည်သောကြောင့် မှားယွင်းသော အယူအဆကို မယူမိစေနှင့်။ ရယ်ဖွယ်ကောင်းသော လူအချို့က “ရှေးယခင်ကဖြစ်ခဲ့သော ပညတ်တော်များနှင့် ပညတ်ချက်များအားလုံးကို ဖျက်သိမ်းခဲ့ပြီးဖြစ်ကာ အနည်းအကျဉ်းကိုသာ အသုံးပြုနိုင်သေးသည်ဟု ဘုရားသခင်က ပြောသည်”ဟု ဆိုကြသည်။ ဤသိနားလည်မှုကို သင် လက်ဆင့်မကမ်းရ။ ထိုသို့သော သတင်းစကားကို ဖြန့်ခြင်းသည် အမှားတစ်ခုဖြစ်ပြီး အနှောင့်အယှက်ဖြစ်စေသည်။ ဤသည်မှာ ဘုရားနှုတ်ကပတ်တော်များကို အဓိပ္ပာယ်ကောက်လွဲခြင်း ဖြစ်သည်။ ဘုရားနှုတ်ကပတ်တော်များကို အဓိပ္ပာယ်ကောက်လွဲသူများသည် သူ၏ စိတ်သဘောထားကို ပုန်ကန်ပြစ်မှားမိပြီး သူ၏ စိတ်သဘောထားကို ပုန်ကန်ပြစ်မှားသူများသည် မကောင်းဆိုးဝါးများ ဖြစ်၏။ အချိန်ကာလ မည်သို့ပင်ရှိစေကာမူ သူတော်စင်နှင့်ဆိုင်သော အကျင့်သီလအတွက် သတ်မှတ်ထားသည့် အနိမ့်ဆုံးအဆင့်ကို သင်ထိန်းသိမ်းရမည်။ လူသားပုံသဏ္ဌာန်တစ်ခုတလေ လုံးဝ ရှိရန် အနည်းဆုံးအနေဖြင့် ဤမျှ လိုအပ်ပေသည်။ ထိုပညတ်တော်များနှင့် ပညတ်ချက်များကို ယင်းတို့၏ ခေတ်ပြိုင်ကာလနှင့် အခြေအနေအတိုင်း၊ ပြီးလျှင် ခေတ်ပြိုင်အမှုတော်နှင့် လူ၏ လိုအပ်ချက်များအတိုင်း အားလုံး ဖန်တီးထားခဲ့ခြင်း ဖြစ်သည်။ ဤလက်ရှိ ခေတ်ကာလတွင် ဘုရားသခင်သည် နောက်ထပ် နှုတ်ကပတ်တော်အချို့ကို ပြောဆိုပြီးဖြစ်ကာ လူအချို့ကို ထိန်းချုပ်ရန် နောက်ထပ် စည်းမျဉ်းအချို့ကို ပေးပြီးဖြစ်သည်။ ဆိုလိုသည်မှာ သူသည် ၎င်းတို့အား ဘုရားသခင်ကို မည်သို့ ယုံကြည်ရမည်၊ ဘုရားသခင်၌ ၎င်းတို့ ယုံကြည်ခြင်း၏ တစ်စိတ်တစ်ပိုင်းအနေဖြင့် လုပ်သင့်သည့်အရာနှင့် မလုပ်သင့်သည့်အရာ စသည်တို့ကဲ့သို့သော စံများကို ပေးပြီးဖြစ်သည်။ ကျေးဇူးတော်ခေတ်တွင် ယေရှုက “ငါသည် ပညတ်တော်ကို ပယ်ဖျက်ခြင်းငှာ မလာ၊ ပြည့်စုံစေခြင်းငှာ လာ၏”ဟု ပြောခဲ့သည်။ သို့တိုင် နောက်ပိုင်းတွင် ပညတ်တရားများစွာကို သူပယ်ဖျက်ခဲ့သည်။ ဤပညတ်တရားများသည် ထိုခေတ်အတွက် မသင့်လျော်ခဲ့၊ ထိုကာလ၏ အမှုတော်အတွက် မသင့်တော်ခဲ့သကဲ့သို့ ထိုကာလ၏ အခြေအနေအတွက် ကိုက်ညီခြင်း မရှိခဲ့ချေ။ ထို့ကြောင့် သူ ပယ်ဖျက်ခဲ့ခြင်း ဖြစ်သည်။ ယနေ့ခေတ်တွင် ယင်းတို့ကို ဖယ်ဖျက်ခြင်းငှာ သာ၍ပင် လိုအပ်သည်မှာ မှန်ပေ၏။ အလားတူစွာ ခေတ်သစ်တွင် အချို့သော ဓမ္မသစ် ပညတ်ချက်များကို ပယ်ဖျက်ဖို့ လိုအပ်ပြီး အချို့ကို ဆက်အသုံးပြုရမည်ဖြစ်သည်။ အဘယ်ကြောင့်ဆိုသော် ယနေ့ခေတ်၏ အမှုတော် အခြေအနေသည် ကွဲပြားပြီး လူတို့လိုအပ်သည့်အရာ ကွဲပြားသောကြောင့် ဖြစ်သည်။ အမှုတော်၏အဆင့်တစ်ခုစီသည် ပြီးခဲ့သည့်အဆင့်ထက် ပိုမြင့်မား၏။ ရယ်ဖွယ်ကောင်းသောလူအချို့က “သခင်ယေရှုက ပညတ်တရားကို ပြည့်စုံစေရန် ကြွလာခဲ့သည်ဟု ပြောခဲ့သည်။ ထို့ကြောင့် ထိုပညတ်တရားထဲမှ များစွာကို သူ အဘယ်ကြောင့် ပယ်ဖျက်ကာ ဖယ်ရှားခဲ့ပါသနည်း။ သူ၏ လုပ်ဆောင်ချက်များက အဘယ်ကြောင့် ပညတ်တရားကို ချိုးဖောက်ခဲ့ပါသနည်း”ဟု ဆိုကြသည်။ သူ၏ ပယ်ဖျက်ခြင်းသည် အမှန်တွင် ပြည့်စုံစေခြင်း ဖြစ်ခဲ့၏။ ဤသည်မှာ အဘယ့်ကြောင့်ဆိုသော် သူ ပြုခဲ့သည့် အမှုသည် ဤရလဒ်မျိုးကို စွမ်းဆောင်ရရှိခဲ့သောကြောင့် ဖြစ်၏။ ထို့ကြောင့် ထိုပညတ်တရားများကို လိုက်နာစောင့်ထိန်းရန် မည်သည့်လိုအပ်ချက်မျှ မရှိတော့ပေ။ ယေရှုက အပြစ်ဖြေရာယဇ်အဖြစ် အသုံးတော်ခံပြီးသည့် နောက်ပိုင်းတွင် ဘုရားသခင်၏ အမှုတော်က စည်းမျဉ်းစည်းကမ်းများကို မလိုက်လျှောက်သောကြောင့် ထိုပညတ်တရားအတိုင်း အပြစ်ဖြေရာယဇ်များ ပြုလုပ်ရန် မလိုအပ်တော့သကဲ့သို့သာ ဖြစ်သည်။ အချို့သော ပညတ်တရားများနှင့် ပညတ်ချက်များကို ပယ်ဖျက်၍ရပြီး အမှုသစ်ကို ဤအရာများ၏ နေရာတွင် အသုံးပြုနိုင်ပေသည်။ “ယခင် ပညတ်ချက်များအားလုံး ပယ်ဖျက်ခံရပြီးဖြစ်သည်။ ယင်းတို့သည် အသုံးမဝင်တော့ပါ” ဟူသည့် သတင်းစကားကို သင်တို့ ဖြန့်မည်ဆိုပါက အဓိပ္ပာယ်ရှိမည်မဟုတ်ပေ။ ယနေ့တွင် ဘုရားသခင်သည် လူသားမျိုးနွယ်၏အခြေအနေများ၊ လိုအပ်ချက်များနှင့် သင့်လျော်သည့်အတိုင်း စီမံအုပ်ချုပ်ရေးဆိုင်ရာ အမိန့်များကို ထုတ်ပြန်ပြီး ဖြစ်သည်။ လူအချို့က “ဘုရားသခင်သည် ခေတ်တစ်ခုချင်းစီတွင် စီမံအုပ်ချုပ်ရေးဆိုင်ရာ အမိန့်များကို အဘယ့်ကြောင့် ထုတ်ပြန်ရမည်နည်း။ ယင်းကို တစ်ကြိမ် လုပ်ဆောင်နှင့်ပြီးဖြစ်သည်၊ ထို့ပြင် လူများကလည်း ယင်းတို့ကို သိရှိကြကာ တောင်းဆိုထားသည့် အရာကို ကျွန်ုပ်တို့ လုပ်ဆောင်ကြသည်ပင်။ ယင်းမှာ အဆုံးသတ် ဖြစ်သင့်သည်။ အမိန့်အသစ်များကို အဘယ့်ကြောင့် ဆက်လက် ထုတ်ပြန်နေရသနည်း” ဟု မေးကြသည်။ လူများက ယခုကဲ့သို့ ဖောက်ပြန်ပျက်စီးနေကြသဖြင့် စီမံအုပ်ချုပ်ရေးဆိုင်ရာ အမိန့်များကို မထုတ်ပြန်ပါက ဖြစ်နိုင်မည် ဟုတ်မဟုတ်ကို ငါ့အားပြောကြလော့။ လူအပေါင်းတို့သည် ဖောက်ပြန်ပျက်စီးသည့် စိတ်သဘောထားများ ရှိကြသည်။ လူတို့သည် မိမိတို့၏ ဖောက်ပြန်ပျက်စီးသော သဘာဝ၏ ထိန်းချုပ်ခြင်းကို ခံထားရစဉ်တွင် ဘုရားသခင်ကို ကျိုးနွံနာခံနိုင်သလော။ လူတို့သည် ဘုရားသခင်ကို ယုံကြည်ပြီး ပညတ်တော်များအတိုင်း လုပ်ဆောင်ကာ လိုက်နာနိုင်ပြီးသည်နှင့်တစ်ပြိုင်နက် ၎င်းတို့သည် သန့်ရှင်းပြီး ဖြောင့်မတ်သွားပြီဖြစ်သည်ဟု သင် အခိုင်အမာ ဆို၍မရနိုင်ပေ။ ထိုကဲ့သို့ အလုပ်မလုပ်ပေ။ လူများတွင် ဖောက်ပြန်ပျက်စီးသော စိတ်သဘောထားများ ရှိကြပြီး ၎င်းတို့သည် ထိုဖောက်ပြန်ပျက်စီးသည့် စိတ်သဘောထားများအလယ်တွင် အမြဲ ရှင်သန်ကြသောကြောင့် ၎င်းတို့၏ အပြုအမူကို ထိန်းချုပ်ထားဖို့ အလားတူ လိုက်လျောညီထွေသည့် စီမံအုပ်ချုပ်ရေးဆိုင်ရာ အမိန့်များကို အစဉ် လိုအပ်သည်။ လူများသည် ဤစီမံအုပ်ချုပ်ရေးဆိုင်ရာ အမိန့်များကို အမှန်တကယ် ချိုးဖောက်ပါက ဆုံးမပဲ့ပြင်ခြင်း ခံရနိုင်သည်၊ သို့မဟုတ် ကန့်သတ်ချက်များ ထားရှိခြင်း ခံရနိုင်သည်၊ သို့မဟုတ် ဖယ်ရှားရှင်းလင်းခြင်းနှင့် နှင်ထုတ်ခြင်း ခံရနိုင်သည်။ မည်သည့်အကျိုးဆက်မျိုးမဆို ဖြစ်နိုင်ခြေ ရှိသည်။ အကျိုးဆက်မျိုးစုံရှိသည်။ ပညတ်တော်ခေတ်နှင့် ကျေးဇူးတော်ခေတ်တွင် ပညတ်တရားများနှင့် ပညတ်ချက်များ ရှိခဲ့၏။ ယခုအခါ နိုင်ငံတော်ခေတ်တွင် ပညတ်ချက်များအပြင် စီမံခန့်ခွဲရေးဆိုင်ရာ အမိန့်များ ရှိရမည်။ ထို့ကြောင့် နိုင်ငံတော်ခေတ်၏ အဓိက စီမံအုပ်ချုပ်ရေးဆိုင်ရာ အမိန့်များမှာ မည်သည့်အရာများ ဖြစ်သနည်း။ ယခုတွင် ဆယ်ခုကို ထုတ်ပြန်ရန် ရှိသည်။

၁။ လူသားသည် မိမိကိုယ်ကို မကြီးမြတ်စေသင့်သကဲ့သို့ မိမိကိုယ်ကို မချီးမြှောက်သင့်ပေ။ ဘုရားသခင်ကို ကိုးကွယ်ကာ ချီးမြှောက်သင့်ပေသည်။

လူသားသည် မိမိကိုယ်ကို မကြီးမြတ်စေသင့်သကဲ့သို့ မိမိကိုယ်ကို မချီးမြှောက်သင့်ပေ။ ဘုရားသခင်ကို ကိုးကွယ်ကာ ချီးမြှောက်သင့်ပေသည်။ ဤအရာလေးခုသည် အမှန်တကယ်တွင် ကိစ္စတစ်ခုကို ပြောဆိုသည်။ ၎င်းတို့၏ စကားတွင် လူတို့သည် လူသားနေရာကို ယူရမည်ဖြစ်ပြီး မိမိတို့ကိုယ်ကို မဝါကြွားသင့်ပေ။ အသင်းတော်တစ်ခုခုကို သင် မည်မျှကောင်းစွာ ဦးဆောင်သည်ကို မဝါကြွားနှင့်၊ ထိုအသင်းတော်က သင်နှင့်ဆိုင်သည်ကို မဝါကြွားနှင့်၊ ပြီးလျှင် ဘုရားသခင်က သင့်ကို အသုံးပြုပြီး အထူးသဖြင့် သင့်အပေါ် ကောင်းမြတ်သည်ကို မဝါကြွားနှင့်။ “ဘုရားသခင်က ကျွန်ုပ်တို့နှင့်အတူ အစာစားပြီး စကားစမြည်ပြောခဲ့သည်” ဟူသကဲ့သို့သော အရာများကို လေမပန်းနှင့်။ သင်ပြောသည့် ဤအရာများနှင့် လက်တွေ့အရှိတရားနှင့် မကိုက်ညီပေ။ ဘုရားသခင်သည် သူရွေးချယ်ထားသောသူအားလုံးကို တစ်ပုံစံတည်း ဆက်ဆံ၏။ လူတစ်ဦးသည် ထုတ်ဖော်ခြင်းခံရပြီး ဖယ်ရှားရှင်းလင်းခံရခြင်း မရှိသရွေ့ လူတိုင်းအပေါ် ဘုရားသခင်က တူညီသော သဘောထားရှိသည်။ ဘုရားသခင်သည် သမ္မာတရားနှင့် ပတ်သက်၍ သင်နှင့်အတူ မိတ်သဟာယပြုပြီးလျှင် ယင်းက သင်သည် အခြားသူများထက် ပိုကောင်းသည်ဟု သက်သေမပြပေ။ ထို့ထက် သင်သည် ထိုသို့တွေ့ဆုံရန် အကြောင်းတရားဖြစ်ခဲ့သောကြောင့်သာ ဖြစ်သည်။ သို့ဆိုလျှင် အသိစိတ်ရှိသည့် မည်သည့်အရာကို လူတို့ ပြောနိုင်မည်နည်း။ သမ္မာတရားနှင့် ပတ်သက်၍ သင် မိတ်သဟာယမပြုနိုင်ပါက၊ ပြီးလျှင် သင်၏ ညီအစ်ကို မောင်နှမများအဖို့ အသက်ကို ပံ့ပိုးပေးနိုင်စွမ်းမရှိပါက သင်သည် မိမိကိုယ်ကို ဆင်ခြင်သုံးသပ်ခြင်းအား လက်တွေ့လုပ်ဆောင်ရမည်ဖြစ်ပြီး မိမိကိုယ်ကို သိရမည်။ မိမိကိုယ်ကို စိတ်ဖြာလေ့လာစစ်ဆေးရမည်။ သင့်စိတ်နှလုံးထဲရှိသည့်အရာကို ပြောဆိုနိုင်ရမည်။ မိမိကိုယ်ကို ဖွင့်ဟကာ အယောက်တိုင်းရှေ့တွင် မိမိကိုယ်ကို ဖွင့်ချရမည်။ ဤအရာကို လက်တွေ့လုပ်ဆောင်ခြင်းက ရလဒ်များ ရရှိပေလိမ့်မည်။ ဖွင့်ဟခြင်းသည် မိမိကိုယ်ကို မှန်ကြောင်းပြခြင်းကို မဆိုလိုပေ။ ယင်းမှာ လူတိုင်း စုစုစည်းစည်းဖြင့် ရင်းနှီးသိကျွမ်းမှု ရရှိရန်အတွက် အခြားသူများအားလည်း ထိုအရာမှ အကျိုးကျေးဇူးခံစားစေလျက် သင့်အတွင်းရှိ မမှန်ကန်သော ကြံရွယ်ချက်များနှင့် အတွေးများကို စိတ်ဖြာလေ့လာဆွေးနွေးခြင်းအတွက် တင်ပြခြင်းကို ဆိုလိုသည်။ ဤသို့လုပ်ဆောင်ခြင်းအားဖြင့် သင်သည် ကြီးမြတ်သောသူအဖြစ် မိမိကိုယ်ကို ဂုဏ်ပြုနေခြင်း မဟုတ်။ သင်သည် မိမိကိုယ်ကို မှန်ကန်စွာ သဘောထားပြီး သင်၏ မှန်ကန်သော နေရာကို ယူပါက ဆိုလိုသည်မှာ သင်သည် သင်၏ ကိုယ်ပိုင် ကြံရွယ်ချက်များကို ဘေးဖယ်ထားပြီး စိတ်ဖြာလေ့လာဆွေးနွေးနိုင်ပါက သင့်အတွင်းရှိ ညစ်ညူးသောအရာများကို ဖွင့်ချနိုင်ပြီး ထိုသို့လုပ်ဆောင်ရာတွင် မိမိကိုယ်ကို ဖော်ထုတ်နိုင်ပါက ဤအရာက သင်သည် မှန်ကန်သည့် အနေအထားတွင်ရှိသည်ကို ပြ၏။ များစွာသော ခေါင်းဆောင်တို့သည် အထက်စီးမှ လူတို့ကို ဩဝါဒပေးကာ တရားဟောနိုင်စွမ်းသာရှိကြပြီး အခြားသူများနှင့် တန်းတူကဲ့သို့ ဆက်သွယ်ပြောဆိုနိုင်ခြင်း မရှိကြသည်ကို ငါ တွေ့ပြီးဖြစ်သည်။ ၎င်းတို့သည် လူများနှင့် ပုံမှန်အတိုင်း မဆက်ဆံနိုင်ကြချေ။ လူအချို့ စကားပြောသည့်အခါ ၎င်းတို့က အမြဲ မိန့်ခွန်းပြောနေသကဲ့သို့၊ သို့မဟုတ် သတင်းပေးပို့ချက် ပြုလုပ်နေသကဲ့သို့ ဖြစ်သည်။ ၎င်းတို့၏ စကားလုံးများသည် အခြားလူများ၏ အခြေအနေများကိုသာ ဦးတည်သော်လည်း မိမိကိုယ်တိုင်အကြောင်းကို မည်သည့်အခါတွင်မျှ ဖွင့်မပြောကြချေ။ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို ၎င်းတို့ လုံးဝ စိတ်ဖြာလေ့လာဆွေးနွေးခြင်း မရှိ။ ထိုအစား လူတိုင်းအား အသိပညာပေးရန် အခြားသူများကို ဥပမာများအဖြစ် အသုံးပြုလျက် အခြားသူများ၏ ပြဿနာများကိုသာ စိတ်ဖြာလေ့လာဆွေးနွေးကြသည်။ ၎င်းတို့သည် အဘယ်ကြောင့် ဤသို့ လုပ်ဆောင်ကြသနည်း။ အဘယ်ကြောင့် ထိုသို့သော တရားဒေသနာများကို ဟောပြီး ထိုသို့သောအရာများကို ၎င်းတို့ ပြောဆိုကြသနည်း။ ဤသည်မှာ ၎င်းတို့သည် မိမိတို့နှင့်ဆိုင်သည့် အသိပညာ မည်သို့မျှ မရှိကြောင်း၊ ဆင်ခြင်တုံတရား အလွန်ကင်းမဲ့နေကြကြောင်းနှင့် အလွန်မာနထောင်လွှားကာ မိမိကိုယ်ကို မှန်သည်ဟု ထင်မှတ်ကြကြောင်း သက်သေဖြစ်၏။ အခြားသူများ၏ ဖောက်ပြန်ပျက်စီးသော စိတ်သဘောထားများကို ၎င်းတို့ သတိပြုမိနိုင်စွမ်းသည် ၎င်းတို့က အခြားသူများအထက်တွင် ရှိကြောင်း၊ လူများနှင့် အမှုအရာများကို ပိုင်းခြားသိမြင်ရာတွင် အခြားသူများထက် တော်ကြောင်းနှင့် ၎င်းတို့က အခြားသူများထက် ဖောက်ပြန်ပျက်စီးမှု ပို၍ လျော့နည်းကြောင်း သက်သေပြသည်ဟု တွေးထင်ကြသည်။ ၎င်းတို့သည် အခြားသူများကို စိတ်ဖြာလေ့လာကာ ဩဝါဒခြွေနိုင်ကြသော်လည်း မိမိတို့ကိုယ်ကို မဖွင့်ချပေ၊ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို မဖော်ထုတ်ပေ၊ သို့မဟုတ် စိတ်ဖြာလေ့လာခြင်း မပြုပေ၊ သို့မဟုတ် မိမိတို့၏ သဘောသဘာဝအမှန်ကို မပြပေ၊ သို့မဟုတ် မိမိတို့ကိုယ်ပိုင် ကြံရွယ်ချက်များအကြောင်း မည်သည့်အရာမျှ မပြောကြချေ။ အခြားသူများကိုသာ မလျော်မကန် ပြုမူခြင်းအတွက် ဩဝါဒပေးကြသည်။ ဤသည်မှာ မိမိ၏ ဩဇာအရှိန်အဝါ ကြီးအောင်လုပ်ခြင်းနှင့် မိမိကိုယ်ကို ချီးမြှောက်ခြင်း ဖြစ်သည်။ သင်သည် ခေါင်းဆောင်တစ်ဦး ဖြစ်သည့်တိုင် အဘယ်သို့ မတန်တဆ ဒုက္ခပေးတတ်သနည်း။ အသင်းတော် ခေါင်းဆောင်တစ်ဦး ဖြစ်ပြီးသည့်နောက်တွင် အဘယ်ကြောင့် သင်သည် အခြားသူများကို သာမန်ကာလျှံကာ ကြိမ်းမောင်းရသနည်း၊ ထင်ရာမြင်ရာ ပြုမူပြီး မိမိနှစ်သက်သည့်အတိုင်း ဆောင်ရွက်ရသနည်း။ သင့်စကားများ၏ အကျိုးဆက်များကို အဘယ်ကြောင့် လုံးဝ မစဉ်းစားရသနည်း။ သင် မည်သူမည်ဝါဖြစ်ကြောင်းကို အဘယ့်ကြောင့် လုံးဝ ထည့်မစဉ်းစားသနည်း။ သင်သည် အဘယ်ကြောင့် ဤသို့ ပြုမူရသနည်း။ ဤသည်မှာ အဘယ့်ကြောင့်ဆိုသော် သင်သည် ခေါင်းဆောင်တစ်ဦး ဖြစ်သော်လည်း သင့်ကိုယ်ပိုင် အဆင့်အတန်း၊ သို့မဟုတ် သင်မည်သူမည်ဝါဖြစ်ကြောင်းကို မသိသောကြောင့် ဖြစ်သည်။ သင် ခေါင်းဆောင်တစ်ဦးဖြစ်ဖို့အတွက် စီစဉ်ခြင်းသည် သင့်ကို မြှင့်တင်ကာ လက်တွေ့လုပ်ဆောင်ဖို့ အခွင့်အရေး ပေးရုံမျှသာ ဖြစ်သည်။ အခြားသူများထက် လက်တွေ့ကျမှု သင် ပိုမိုပိုင်ဆိုင်သောကြောင့်၊ သို့မဟုတ် အခြားသူများထက် ပိုတော်သောကြောင့် မဟုတ်ပေ။ အမှန်တွင် သင်သည် အခြားလူအယောက်တိုင်းနှင့် အတူတူပင် ဖြစ်သည်။ သင်တို့တစ်ဦးမျှ လက်တွေ့ကျမှု မပိုင်ဆိုင်သကဲ့သို့ တစ်နည်းနည်းဖြင့် သင်သည် အခြားသူများထက်ပင် ပိုမိုဖောက်ပြန်ပျက်စီးကောင်း ပျက်စီးနိုင်ပေသည်။ ထို့ကြောင့် သင်သည် အခြားသူတို့အား အဘယ်ကြောင့် မတန်တဆ ဒုက္ခဖြစ်စေကာ ထင်ရာမြင်ရာ ဩဝါဒပေး၍ ဒေါသဖြင့် ဝေဖန်ပြောဆိုပြီး စိတ်ကျဉ်းကျပ်စေသနည်း။ သင်မှားသည့်အချိန်တွင်ပင် အဘယ်ကြောင့် အခြားသူများကို အတင်းနားထောင်စေသနည်း။ ဤအရာက မည်သည့်အရာကို သက်သေပြသနည်း။ ဤအရာက သင်သည် မှားယွင်းသည့် နေရာတွင်ရှိသည်ကို သက်သေပြ၏။ သင်သည် လူသားတစ်ဦး၏ နေရာမှ အလုပ်လုပ်နေခြင်းမရှိ၊ ဘုရားသခင်၏ နေရာ၊ အခြားသူများ၏ အထက်နေရာမှ သင်၏ အလုပ်ကို သင် လုပ်နေသည်။ သင် ပြောသည့်အရာ မှန်ကန်ပြီး သမ္မာတရားနှင့် ညီပါက အခြားသူများက သင့်ကို နားထောင်၍ရသည်။ ဤကိစ္စတွင် ထိုအရာကို လက်ခံ၍ရသည်။ သို့ရာတွင် သင် မှားသည့်အချိန်တွင် အခြားသူများအား သင့်ကို အဘယ်ကြောင့် အတင်းနားထောင်စေသနည်း။ သင်သည် ဩဇာအာဏာရှိသလော။ အထွတ်အမြတ် ဖြစ်သလော။ သမ္မာတရား ဖြစ်သလော။ လူအချို့သည် ဧဝံဂေလိဟောရန် နေရာတစ်ခုသို့ သွားပြီး ထိုနေရာရှိလူတို့နှင့် ထိုလူများ၏ နေထိုင်မှုအခြေအနေက မိမိတို့အကြိုက် မဟုတ်သည်ကို မြင်သည့်အခါ ထိုနေရာကို မနှစ်သက်ကြတော့သကဲ့သို့ အခြားတစ်နေရာရာသို့ ထွက်သွားချင်ကြလေသည်။ အခြားလူတစ်ဦးက ၎င်းတို့ကို “ဤနေရာတွင် ဧဝံဂေလိဟောရန် တစ်စုံတစ်ဦး လိုအပ်သည်။ သင် ထွက်သွားလျှင် အလုပ်နှောင့်နှေးစေလိမ့်မည်”ဟု ပြောကောင်းပြောနိုင်သည်။ သို့ရာတွင် ၎င်းတို့က နားထောင်မည်မဟုတ်သကဲ့သို့ “ထိုသို့ဆိုလျှင် အဘယ်ကြောင့် သင် မနေသနည်း။ ကျွန်ုပ် ထွက်သွားမှဖြစ်မည်။ သင်တို့ ကျွန်ုပ်စကားနားထောင်ပြီး နာခံရန် သင်ယူသင့်သည်”ဟု ပြောလျက် မရမက ထွက်သွားပေမည်။ ၎င်းတို့သည် မိမိတို့ သဘောအတိုင်း လုပ်ပြီး မိမိတို့နှစ်သက်သည့်နေရာကို ရွေးချယ်ဖို့ဆိုလျှင် အသင်းတော်အလုပ်ကိုပင် နှောင့်နှေးစေချင်ကြသည်။ ၎င်းတို့ လုပ်ချင်သည့် မည်သည့်အရာကိုမဆို လုပ်ဆောင်ပြီး အခြားသူများအား ၎င်းတို့ ပြောသည့် မည်သည့်အရာကိုမဆို လုပ်ဆောင်ရန် တောင်းဆိုကြသည်။ ၎င်းတို့သည် မိမိ၏ ဩဇာအရှိန်အဝါ ကြီးအောင်လုပ်နေခြင်း မဟုတ်လော။ မိမိတို့ကိုယ်ကို ချီးမြှောက်နေကြခြင်း မဟုတ်လော။ ၎င်းတို့သည် မာနထောင်လွှားကာ စိတ်ကြီးဝင်သော လူများ မဟုတ်လော။ ၎င်းတို့၏ တာဝန်တွင် ၎င်းတို့သည် သမ္မာတရားကို အနည်းငယ်မျှ လက်တွေ့လုပ်ဆောင်ခြင်းမရှိဘဲ မိမိတို့ နှစ်သက်ရာများကို ဖြစ်နိုင်သမျှ လုပ်ဆောင်ကြသည်။ ထို့ကြောင့် အခြားသူများကို ၎င်းတို့ ဦးဆောင်သည့်အခါ ၎င်းတို့ ဦးဆောင်သည့်သူများကို သမ္မာတရား လက်တွေ့လုပ်ဆောင်ရန် မစေခိုင်းကြချေ။ ထိုအစား အခြားသူများအား ၎င်းတို့ ပြောသည့်အရာကို နားထောင်ပြီး ၎င်းတို့ နည်းလမ်းများနောက်လိုက်ရန် တောင်းဆိုကြသည်။ ဤသည်မှာ အခြားသူများအား ၎င်းတို့ကို ဘုရားသခင်ကဲ့သို့ သဘောထားပြီး နာခံရန် စေခိုင်းနေခြင်း မဟုတ်လော။ သမ္မာတရားကို ၎င်းတို့ ပိုင်ဆိုင်ကြသလော။ ၎င်းတို့သည် သမ္မာတရား ကင်းမဲ့ကြ၏၊ စာတန်၏ စိတ်သဘောထားဖြင့် ပြည့်ကာ မကောင်းဆိုးဝါး သဘာဝ ရှိကြသည်။ ထို့ကြောင့် ၎င်းတို့ကို နာခံရန် အခြားသူများအား အဘယ်ကြောင့် စေခိုင်းကြသေးသနည်း။ ဤကဲ့သို့သော တစ်စုံတစ်ဦးသည် မိမိ၏ ဩဇာအရှိန်အဝါ ကြီးအောင်လုပ်နေခြင်း မဟုတ်လော။ မိမိတို့ကိုယ်ကို ချီးမြှောက်နေကြခြင်း မဟုတ်လော။ ဤသို့သော လူများသည် လူတို့အား ဘုရားသခင်၏ ရှေ့မှောက်သို့ ခေါ်ဆောင်နိုင်သလော။ ၎င်းတို့သည် လူများအား ဘုရားသခင်ကို ကိုးကွယ်အောင် လုပ်ဆောင်နိုင်သလော။ ၎င်းတို့သည် လူများအား မိမိတို့ကို နာခံစေချင်ကြသူများ ဖြစ်သည်။ ၎င်းတို့သည် ဤသို့အလုပ်လုပ်သောအခါ သမ္မာတရား လက်တွေ့ကျမှုများထဲသို့ ဝင်ရောက်ရာတွင် လူတို့ကို ၎င်းတို့ အမှန်တကယ် ဦးဆောင်နေကြသလော။ ၎င်းတို့ကို ဘုရားသခင် အပ်နှံထားသည့် အလုပ်ကို ၎င်းတို့ အမှန်တကယ် လုပ်ဆောင်နေကြသလော။ မဟုတ်ပေ၊ ၎င်းတို့သည် မိမိတို့ကိုယ်ပိုင် နိုင်ငံတော်ကို တည်ထောင်ရန် ကြိုးစားနေကြပေသည်။ ၎င်းတို့သည် ဘုရားသခင် ဖြစ်ချင်ကြပြီး လူတို့အား ၎င်းတို့ကို ဘုရားကဲ့သို့ သဘောထားကာ နာခံစေချင်ကြသည်။ ၎င်းတို့သည် အန္တိခရစ်များ မဟုတ်လော။ အန္တိခရစ်တို့၏ ပုံစံသည် ဤပုံစံ အမြဲဖြစ်ပေသည်။ အသင်းတော်အလုပ် နှောင့်နှေးခြင်းက၊ သို့မဟုတ် ဘုရားရွေးချယ်ထားသောလူတို့၏ အသက်ဝင်ရောက်မှုအပေါ် အတားအဆီးဖြစ်သည့်၊ သို့မဟုတ် ထိခိုက်နစ်နာစေသည့် အတိုင်းအတာက မည်သို့ပင်ဖြစ်ပါစေ လူတိုင်းက ၎င်းတို့ကို နာခံကာ နားထောင်ရမည်ဖြစ်သည်။ ဤသည်မှာ မကောင်းဆိုးဝါးများ၏ သဘာဝတစ်ခုဖြစ်သည် မဟုတ်လော။ စာတန်၏ စိတ်သဘောထား မဟုတ်လော။ ဤကဲ့သို့သောလူများသည် လူ့အရေခွံဖြင့် အသက်ရှင်နေသော မကောင်းဆိုးဝါးများ ဖြစ်သည်။ လူသားမျက်နှာများ ရှိကောင်းရှိနိုင်သော်လည်း ၎င်းတို့သည် မကောင်းဆိုးဝါး သဘာဝဖြင့် ပြည့်နေကြသည်။ ၎င်းတို့ ပြောဆို၊ လုပ်ဆောင်သမျှတိုင်းသည် မကောင်းဆိုးဝါးဆန်၏။ ၎င်းတို့ လုပ်ဆောင်သည့် မည်သည့်အရာမျှ သမ္မာတရားနှင့် မကိုက်ညီပေ။ ထိုအရာတစ်ခုမျှသည် ဆင်ခြင်တုံတရားရှိသည့်လူများ လုပ်ဆောင်သည့်အရာ မဟုတ်။ ထို့ကြောင့် ဤသည်တို့မှာ မကောင်းဆိုးဝါးများ၊ စာတန်နှင့် အန္တိခရစ်တို့၏ လုပ်ရပ်များ ဖြစ်သည်မှာ သံသယထား၍မရနိုင်ပေ။ ဤအရာကို သင်တို့ ရှင်းရှင်းလင်းလင်း ပိုင်းခြားသိမြင်နိုင်သင့်သည်။ ထို့ကြောင့် အခြားသူများနှင့် သင်တို့ လုပ်ဆောင်၊ ပြောဆို၊ ကျင့်ကြံပြုမူပြီး အမှုအရာများကို ကိုင်တွယ်ရာတွင် ဘဝတွင် သင်တို့ လုပ်ဆောင်သမျှတိုင်း၌ ဤအမိန့်ကို သင်တို့ စိတ်နှလုံးထဲတွင် ကိုင်စွဲထားသင့်ပေသည်။ “လူသားသည် မိမိကိုယ်ကို မကြီးမြတ်စေသင့်သကဲ့သို့ မိမိကိုယ်ကို မချီးမြှောက်သင့်ပေ။ ဘုရားသခင်ကို ကိုးကွယ်ကာ ချီးမြှောက်သင့်ပေသည်။” ဤသို့ဖြင့် လူတို့အပေါ် ချုပ်ထိန်းမှုများ ထားရှိခြင်းခံရကာ ဘုရားသခင်၏ စိတ်သဘောထားကို ပုန်ကန်ပြစ်မှားသည်အထိ ၎င်းတို့ လုပ်ဆောင်ကြလိမ့်မည် မဟုတ်ပေ။ ဤစီမံအုပ်ချုပ်ရေးဆိုင်ရာ အမိန့်သည် အရေးပါလှပြီး ဤစီမံအုပ်ချုပ်ရေးဆိုင်ရာ အမိန့်က မည်သည့်အရာကို ဆိုလိုသည်၊ ဘုရားသခင်က လူသားမျိုးနွယ်အပေါ် အဘယ်ကြောင့် ဤအရာ တောင်းဆိုပြီး မည်သည့်အရာကို စွမ်းဆောင်ရရှိရန် သူ ရည်ရွယ်သည်ဆိုသည်တို့ကို သင်တို့အားလုံး ကောင်းစွာ စဉ်းစားသင့်၏။ ဤအရာကို သေချာစဉ်းစားလော့။ လွယ်လွယ် နားတစ်ဖက်တွင်ဝင်ပြီး တစ်ဖက်တွင် ထွက်သွားခွင့် မပေးလိုက်နှင့်။ ဤအရာသည် သင်တို့အတွက် အမှန်တကယ်အကျိုးပြုလိမ့်မည်။

၂။ ဘုရားသခင်၏အမှုအတွက် အကျိုးရှိသည့်အရာတိုင်းကို ဆောင်ရွက်ပြီး ဘုရားသခင်၏ အမှုနှင့်ဆိုင်သည့် အကျိုးစီးပွားများကို ထိခိုက်နစ်နာစေသည့် မည်သည့်အရာကိုမျှ မလုပ်ဆောင်နှင့်။ ဘုရားသခင်၏နာမတော်၊ ဘုရားသခင်၏ သက်သေခံချက်နှင့် ဘုရားသခင်၏အမှုတော်တို့ကို ကာကွယ်ရမည်။

ဘုရားအိမ်တော်၏ အကျိုးစီးပွားနှင့် ဆက်နွှယ်သည့် မည်သည့်အရာကိုမဆို၊ သို့မဟုတ် ဘုရားအိမ်တော်၏ အလုပ်၊ ဘုရားသခင်၏ နာမတော်တို့နှင့် သက်ဆိုင်သည့် မည်သည့်အရာကိုမဆို သင်သည် ထိန်းသိမ်းသင့်ပြီး တာဝန်ယူသင့်သည်။ သင်တို့အယောက်စီတိုင်းတွင် ဤတာဝန်၊ ဤဝတ္တရားရှိပြီး ယင်းမှာ သင်တို့လုပ်ဆောင်ရမည့် အရာဖြစ်သည်။

၃။ ဘုရားသခင်အိမ်တော်ရှိ ငွေ၊ ရုပ်ဝတ္ထုပစ္စည်းများနှင့် ပိုင်ဆိုင်မှု အားလုံးတို့သည် လူသားက ပေးသင့်သည့် လှူဖွယ်ပစ္စည်းများ ဖြစ်သည်။ လူ၏ လှူဖွယ်ပစ္စည်းများသည် ဘုရားသခင်၏ မွေ့လျော်ခံစားခြင်းအတွက် ဖြစ်သောကြောင့်၊ ဤလှူဖွယ်ပစ္စည်းများကို ယဇ်ပုရောဟိတ်နှင့် ဘုရားသခင်မှတစ်ပါး မည်သူမျှ ခံစား၍မရပေ။ ဘုရားသခင်သည် ဤလှူဖွယ်ပစ္စည်းများကို ယဇ်ပုရောဟိတ်နှင့်သာ မျှဝေခံစားသည်။ အခြားမည်သူမျှ ယင်းတို့၏ မည်သည့်အစိတ်အပိုင်းကိုမျှ ခံစားရန် အရည်အချင်း မပြည့်မီပေ၊ သို့မဟုတ် ခံစားခွင့် မရှိပေ။ (ငွေကြေးနှင့် မွေ့လျော်ခံစား၍ရသည့် ရုပ်ဝတ္ထုပစ္စည်းများ အပါအဝင်) လူသား၏ လှူဖွယ်ပစ္စည်းများ အားလုံးကို လူကို မဟုတ်ဘဲ၊ ဘုရားသခင်အား ပေးအပ်ခြင်း ဖြစ်ပြီး၊ ထို့ကြောင့် ဤအရာတို့ကို လူသားက မမွေ့လျော်မခံစားသင့်ပေ။ လူသားသည် ယင်းတို့ကို မွေ့လျော်ခံစားခဲ့မည်ဆိုပါက၊ သူသည် လှူဖွယ်ပစ္စည်းများကို ခိုးယူခြင်း ဖြစ်မည်။ ယုဒသည်လည်း သစ္စာဖောက်တစ်ဦး ဖြစ်ခြင်းအပြင်၊ ငွေအိတ်ထဲသို့ ထည့်သည့်အရာကို အခွင့်မရှိဘဲ ယူဆောင်သည့်အတွက်၊ ဤအရာပြုသောသူ မည်သူမဆိုသည် ယုဒ ဖြစ်၏။

ဤစကားများကို ငါ ရှင်းပြရန် လိုအပ်သည်။ မရှင်းပြလျှင် လှူဖွယ်ပစ္စည်းများကို ခိုးယူမည့် အလွန်အရှက်တရားမဲ့ပြီး အရေထူသောလူအချို့ ရှိသည်။ လက်ရှိတွင် အသင်းတော်ထဲက အဆင့်အားလုံးရှိ ခေါင်းဆောင်များနှင့် အမှုဆောင်များသည် ယာယီအစမ်းခန့်ကာလတွင် ရှိကြ၏။ သင့်တော်သူများသည် ဆက်လက်အသုံးပြုခံရလိမ့်မည် ဖြစ်သော်လည်း မသင့်တော်သူများသည် ထုတ်ပယ်ခံရလိမ့်မည်၊ သို့မဟုတ် ဖယ်ရှားရှင်းလင်းခံရလိမ့်မည်။ ဤရာထူးများကို ပုံသေသတ်မှတ်ထားခြင်း မဟုတ်ပေ။ ခေါင်းဆောင်၊ သို့မဟုတ် အမှုဆောင်တစ်ဦး ဖြစ်ခြင်းသည် သင်၏ ရာထူးကို ပုံသေသတ်မှတ်ထားခြင်း ဖြစ်သည်ဟုလည်းကောင်း၊ သင်သည် မည်သည့်အခါတွင်မျှ ထုတ်ပယ်ခြင်း၊ သို့မဟုတ် ဖယ်ရှားရှင်းလင်းခြင်း ခံရလိမ့်မည်မဟုတ်ဟုလည်းကောင်း မတွေးထင်လေနှင့်။ ဤထင်ယောင်ထင်မှားဖြစ်ခြင်း၌ အရသာမတွေ့နှင့်။ ဤသည်မှာ လွန်ကဲသော စိတ်ဆန္ဒတစ်ခု ဖြစ်သည်။ ယဇ်ပရောဟိတ်သည် သာမန်ခေါင်းဆောင်တစ်ဦး မဟုတ်။ သူသည် ဘုရားသခင်ကို တိုက်ရိုက် အစေခံရန် လုပ်ပိုင်ခွင့် အရည်အချင်း ရှိ၏။ ပင်ကိုအားဖြင့် ဤလုပ်ပိုင်ခွင့်နှင့် အရည်အချင်းတို့ကို သူ့အား ဘုရားသခင် ပေးထားခြင်း ဖြစ်သည်။ ဤသည်မှာ ပညတ်တော်ခေတ်၏ ယဇ်ပရောဟိတ်များကဲ့သို့သာ ဖြစ်သည်။ ၎င်းတို့သည် ဗိမာန်တော်ထဲသို့ ဝင်နိုင်ကြသော်လည်း အခြားမည်သူမျှ မဝင်နိုင်သကဲ့သို့ ယဇ်ပူဇော်သက္ကာများကို ၎င်းတို့ စားသုံးနိုင်သော်လည်း အခြားမည်သူမျှ စားသုံး၍မရခဲ့ပေ။ ယနေ့ခေတ် နိုင်ငံတော်ခေတ်တွင် မည်သည့်လူစားမျိုးသည် ယဇ်ပရောဟိတ်တစ်ဦး ဖြစ်ပါသနည်း။ အတိတ်တွင် ယဇ်ပရောဟိတ်တစ်ဦးအဖြစ် သိထားကြသည့် လူတစ်ဦးသည် ယခုတွင် သန့်ရှင်းသော ဝိညာဉ်တော်က အသုံးပြုသော လူတစ်ဦးအဖြစ် ခေါ်ဝေါ်ခြင်း ခံရ၏။ ထို့ကြောင့် ဤအရာသည် သင်တို့ကို သရုပ်ဖော်ပြသလော။ သင်တို့သည် ယဇ်ပရောဟိတ်များ လုံးဝ မဟုတ်ကြချေ။ ယဇ်ပရောဟိတ်တစ်ဦးသည် သန့်ရှင်းသော ဝိညာဉ်တော်က အသုံးပြုသောသူတစ်ဦးဖြစ်ပြီး ထိုလူမှလွဲ၍ အခြားမည်သူကမျှ ပူဇော်သက္ကာများကို မွေ့လျော်ခံစား၍ မရနိုင်ပေ။ အခြားမည်သူမျှ မထိုက်တန်။ သင်ထိုက်တန်သည်ဟု သင်အခိုင်အမာပြောပါက မိမိဆန္ဒအလျောက် ထိုပြောဆိုချက်ကို သင်ပြုလုပ်ခြင်း ဖြစ်၏။ သင်သည် ပူဇော်သက္ကာများကို မွေ့လျော်ခံစားခွင့် ရလိမ့်မည်မဟုတ်။ ယင်းတို့သည် သင့်အတွက် မရည်ရွယ်ပေ။

သင်တို့၏ အခြေအနေများနှင့် ပတ်သက်၍ ငါစကားပြောဦးမည်။ အသင်းတော်တွင် သတ်သတ်မှတ်မှတ် အလုပ်ကို လုပ်ကြသော ခေါင်းဆောင်များနှင့် အမှုဆောင်များဖြစ်သည့် သင်တို့ကဲ့သို့သော လူများအတွက် အသင်းတော်က ခရီးသွားကုန်ကျစရိတ်များကို ထောက်ပံ့ပေးနိုင်သော်လည်း သင်တို့၏ နေ့စဉ်လိုအပ်ချက်များအတွက် အသင်းတော်တွင် တာဝန်မရှိပေ။ သင်သည် ဘုရားသခင်ကို ယုံကြည်ပြီး ဘုရားသခင်အတွက် အသုံးခံခြင်းသည် ဆန္ဒအလျောက်ဖြစ်၏။ သင်က “ဤအရာကို ကျွန်ုပ် ဆန္ဒအလျောက် လုပ်ခြင်း မဟုတ်ပါ။ ဘုရားအိမ်တော်က စီစဉ်ထားခြင်း ဖြစ်သည်”ဟု ဆိုပါက သင် ထွက်သွားနိုင်သည်။ လူအချို့က “ဘုရားသခင်က ကျွန်ုပ်ကို ခေါ်ခဲ့သည်။ ကျွန်ုပ်ကို အသုံးပြုချင်သောကြာင့် ကျွန်ုပ် ရောက်လာခဲ့သည်။ ဆန္ဒအလျောက် ကျွန်ုပ် ရောက်လာခြင်း မဟုတ်ပါ”ဟု ဆိုကြသည်။ ထိုသို့ဖြစ်ပါက သင့်ကို ကျွန်ုပ် ယခု မလိုအပ်။ သင်ထွက်သွားနိုင်သည်။ လူတို့ကို ငါ လုံးဝ အတင်းအဓမ္မ မလုပ်ပေ။ သင်သည် ဤနေရာ၌ ဆန္ဒအလျောက် ရှိနေလျှင်ပင် သင့်ကို ဆက်လက်ခန့်အပ်ထားခြင်း ရှိမရှိက သင်၏ အရည်အချင်းများအပေါ် မူတည်သည်။ သင်သည် အရည်အချင်း မပြည့်မီပါက အသုံးပြုခံရလိမ့်မည် မဟုတ်။ သင်၏ နေရာကို ယူရန် အခြားတစ်စုံတစ်ဦးကို ရှာ၍ရသည်။ ဤသည်မှာ ဘုရားအိမ်တော်က လူတို့ကို အသုံးပြုသည့် စည်းမျဉ်း ဖြစ်၏။ အထူးခြွင်းချက်များ ပေးမထားပေ။ ဘုရားအိမ်တော်၏ ငွေကို ဘုရားအိမ်တော်၏ အလုပ်နှင့် ပတ်သက်၍ အသုံးပြု၏။ လူအယောက်စီတိုင်း၏ ဘဝများကို ထောက်ပံ့ပေးရန် မရည်ရွယ်သကဲ့သို့ လူတို့၏ ကိုယ်ရေးကိုယ်တာ ပျော်ရွှင်မှုအတွက်လည်း မရည်ရွယ်ပေ။

၄။ လူသားသည် ဖောက်ပြန်ပျက်စီးသော စိတ်သဘောထား ရှိပြီး၊ ထို့အပြင် ခံစားချက်များ ရှိသည်။ ထိုသို့ဖြင့် ဘုရားသခင်ကို အစေခံချိန်တွင် ဆန့်ကျင်ဘက်လိင် အသင်းသား နှစ်ဦးအား အဖော်မပါဘဲ၊ အတူတကွ အလုပ်လုပ်ခြင်းကို လုံးဝ တားမြစ်ထား၏။ ထိုသို့လုပ်ဆောင်နေသည်ကို အမိခံရသူ မည်သူမဆိုသည် ခြွင်းချက်မရှိ ထုတ်ပယ်ခြင်းခံရလိမ့်မည်။

ညီအစ်ကိုအချို့က ညီအစ်မများနှင့်သာ မိတ်သဟာယပြုဖို့ မရမကတောင်းဆိုပြီး တစ်ဦးတည်း မိတ်သဟာယပြုဖို့ပင် မရမကတောင်းဆိုကြသည်။ ၎င်းတို့သည် ညီအစ်မများနှင့် မိတ်သဟာယပြုသည့်အခါ သူတို့ကို ရင်ဖွင့်ပြောပြပြီး အခြားမည်သူနှင့်မဆို ထိုသို့လုပ်ဆောင်ရန် ငြင်းဆန်ကြသည်။ ဤလူများသည် လုံးဝမကောင်းကြ။ ညီအစ်မအချို့သည် အခြားညီအစ်မများနှင့် မိတ်သဟာယမပြု၊ သူတို့ကို မည်သည့်အခါမျှ ရင့်ဖွင့်ပြောပြခြင်း မရှိကြဘဲ အတူ မိတ်သဟာယပြုဖို့ ညီအစ်ကိုများကို အထူး သီးသန့်ရှာဖွေကြသည်။ ဤလူများသည် မည်သည့် လူစားမျိုးနည်း။ သင့်ကို ထောက်ကူနိုင်သည့် ညီအစ်မတစ်ဦးမျှ မရှိလေသလော။ သင်နှင့် မိတ်သဟာယပြုမည့် ညီအစ်မတစ်ဦးမျှ မရှိသလော။ ၎င်းတို့အားလုံးက သင့်ကို စက်ဆုပ်ရွံရှာကြသလော။ တစ်ယောက်မျှ သင့်အတွက် မသင့်တော်လေသလော။ သင်သည် ညီအစ်ကိုများနှင့်သာ သင့်မြတ်နိုင်သလော။ သင်၌ အခြား ကြံရွယ်ချက်များရှိသည်ဟု ငါထင်သည်။ ဆန့်ကျင်ဘက်လိင်များနှင့် အစဉ်သဖြင့် ပရောပရည် လုပ်သူများရှိကြသည်။ ဤသည်မှာ အန္တရာယ်များလေ၏။ သင့်ကိုယ်သင် ချုပ်တည်းရမည်၊ ထိုးထွင်းသိမြင်နိုင်စွမ်း ရအောင်လုပ်ရမည်ဖြစ်ပြီး ဆင်ခြင်တုံတရား အနည်းငယ် ရှိရမည်။ လူများတွင် ဖောက်ပြန်ပျက်စီးသည့် စိတ်သဘောထားများ ရှိကြသောကြောင့် သင့်ကိုယ်သင် လက်လွတ်စပယ် အလိုမလိုက်နှင့်။ ချုပ်တည်းမှုအချို့ ထားရှိရမည် ဖြစ်သည်။ ဤနည်းအားဖြင့် သင်၏ အပြုအမူသည် တိုးတက်လာလိမ့်မည်။ ချုပ်တည်းမှုနှင့် ဘုရားသခင်ကို ကြောက်ရွံ့သော စိတ်နှလုံး မရှိပါက လူတို့သည် လွန်လွန်ကဲကဲ အကျင့်ပျက်စီးလာကြသည်။ ၎င်းတို့သည် စီမံအုပ်ချုပ်ရေးဆိုင်ရာ အမိန့်များကို ချိုးဖောက်သည်နှင့်တစ်ပြိုင်နက် အကျိုးဆက်များသည် အလွန်စိုးရိမ်ဖွယ်ဖြစ်သောကြောင့် ၎င်းတို့သည် ဤစီမံအုပ်ချုပ်ရေးဆိုင်ရာ အမိန့်ကို အစဉ်သဖြင့် အမှတ်ရကြရမည် ဖြစ်လေသည်။

၅။ ဘုရားသခင်ကို မဝေဖန်နှင့်၊ ပြီးလျှင် ဘုရားသခင်နှင့် ဆက်နွှယ်သည့် ကိစ္စရပ်များကို သာမန်ကာလျှံကာ မဆွေးနွေးနှင့်။ လူ လုပ်သင့်သည့်အတိုင်း လုပ်ဆောင်လော့၊ လူ ပြောသင့်သည့်အတိုင်း ပြောလော့၊ ပြီးလျှင် ကန့်သတ်ချက်များကို မကျော်လွန်နှင့်၊ စည်းဘောင်များကို မကျူးကျော်နှင့်။ ဘုရားသခင်၏ စိတ်သဘောထားကို ပုန်ကန်ပြစ်မှားသည့်အရာ တစ်ခုတလေ လုပ်ဆောင်ခြင်းကို ရှောင်ရှားဖို့ သင်၏နှုတ်ကို စောင့်ထိန်းပြီး သင် ခြေလှမ်းလှမ်းရာကို သတိပြုလော့။

၆။ လူ ပြုသင့်သောအရာကို ပြုပြီး၊ သင်၏ဝတ္တရားများကို ဆောင်ရွက်ကာ သင်၏ တာဝန်များကို ဖြည့်ဆည်းပြီး၊ သင်၏ တာဝန် စောင့်ထိန်းလော့။ သင်သည် ဘုရားသခင်ကို ယုံကြည်သည့်အတွက်၊ ဘုရားသခင်၏ အမှုအဖို့ သင်၏ ဖြည့်ဆည်းမှုကို သင် ပြုသင့်ပေသည်။ သင် ဖြည့်ဆည်းမှု မပြုပါက၊ သင်သည် ဘုရားသခင်၏ နှုတ်ကပတ်တော်များအား စားသောက်ဖို့ မသင့်တော်သကဲ့သို့၊ ဘုရားသခင်၏ အိမ်ထောင်စုတွင် အသက်ရှင်ဖို့ မသင့်တော်ပေ။

အမိန့် ခြောက်သည် လူသားများ၏ တာဝန်များနှင့် ဆက်နွှယ်၏။ သင်၏ ယခင် အသက်ဝင်ရောက်မှု၊ သို့မဟုတ် သင်၏ ကိုယ်ပိုင် လိုက်စားမှု မည်သို့ဖြစ်ခဲ့သည်ကို ပဓာနမထားဘဲ၊ ပြီးလျှင် သင်၏ အစွမ်းအစ၊ သို့မဟုတ် လူ့သဘာဝကို ပဓာနမထားဘဲ အသင်းတော်အလုပ်က သင့်ကို တစ်စုံတစ်ခု လုပ်ဆောင်ရန် လိုအပ်သရွေ့ ဆင်းရဲဒုက္ခ၊ သို့မဟုတ် အခက်အခဲ မည်မျှ ကြီးမားသည်ဖြစ်စေ သင်လုပ်ဆောင်သင့်သည်။ မလုပ်ဆောင်ပါက ဘုရားအိမ်တော်တွင် သင် ဆက်ရှိနေရန် မသင့်လျော်ပေ။ ဘုရားအိမ်တော်သည် အခမဲ့နေထိုင်ရန် မထောက်ပံ့ပေးသကဲ့သို့ အသုံးမကျသောသူကို မထားပေ။ တစ်စုံတစ်ဦးသည် သမ္မာတရားကို မလိုက်စားပါက ၎င်းတို့သည် အနည်းဆုံးအနေဖြင့် အနည်းငယ် အလုပ်လုပ်ပေးနိုင်ရမည်။ ၎င်းတို့သည် အနည်းငယ်မျှပင် အလုပ်မလုပ်ပေးလိုပါက၊ သို့မဟုတ် တစ်လုပ်စာ စားဖို့အတွက် အားထုတ်မှု အနည်းငယ်မျှကိုသာ ပြုလုပ်ပါက ၎င်းတို့ကို နှောင့်နှေးခြင်းမရှိဘဲ ရှင်းလင်းပစ်ရမည်၊ ၎င်းတို့၏ ဘုရားနှုတ်ကပတ်တော် စာအုပ်များကို ပြန်ယူရမည်ဖြစ်ပြီး မယုံကြည်သူများကဲ့သို့ ၎င်းတို့ကို ကိုင်တွယ်ရမည်။ အနည်းဆုံးအနေဖြင့် လူတို့သည် ဘုရားအိမ်တော်တွင် ဆက်လက်၍ ရှိနေထိုက်သူဖြစ်ရန် ဘုရားသခင်ကို စစ်မှန်စွာ ယုံကြည်ရမည်၊ ဘုရားသခင်ကို ကြောက်ရွံ့သော စိတ်နှလုံး အတော်အတန်ရှိကာ ဘုရားသခင်ကို ကိုးကွယ်ခြင်းနှင့်ဆိုင်သည့် သရုပ်သကန်အချို့ကို ပြသရမည်ဖြစ်သည်။ ဘုရားအိမ်တော်သည် လူတို့အပေါ် များစွာ မတောင်းဆိုပေ။ တစ်စုံတစ်ဦးသည် အသိတရားနှင့် ဆင်ခြင်တုံတရားရှိသရွေ့၊ သမ္မာတရားကို နားလည်ပြီး လက်ခံနိုင်ကာ မိမိတို့တာဝန်တွင် တာဝန်သိတတ်သရွေ့ ယင်းမှာ လုံလောက်ပေသည်။ အနည်းဆုံးအနေဖြင့် သင်၏ အပြုအမူနှင့် သင်ဆောင်ရွက်ပုံတို့သည် လက်ခံနိုင်ဖွယ်ဖြစ်ရမည်။ သင်သည် ဘုရားသခင်ကို ကြောက်ရွံ့သော စိတ်နှလုံး အတော်အတန် ရှိရမည်ဖြစ်ပြီး သူ့ကို ကျိုးနွံနာခံမှုအချို့ ပြရမည်။ ယင်းကိုပင် သင် မလုပ်ဆောင်နိုင်ပါက အမြန်ဆုံး အိမ်ပြန်ပြီး ဘုရားအိမ်တော်တွင် တော်စွလျော်စွ ကြုံရာကျပန်းနေခြင်းကို ရပ်လိုက်သင့်သည်။ အသေးငယ်ဆုံး တာဝန်ကိုပင် သင်ငြင်းပယ်ပြီး ဘုရားအိမ်တော်တွင် ကပ်ပါးရပ်ပါးသာ လုပ်ချင်ပါက သင်သည် ဘုရားသခင်ကို စစ်မှန်စွာ ယုံကြည်သောသူတစ်ဦး ဖြစ်ပါသလော။ ငါ၏ အမြင်တွင် ထိုသို့သော လူတစ်ဦးသည် မယုံကြည်သူတစ်ဦးဖြစ်ကာ ဘာသာတရားမရှိသူတစ်ဦးနှင့် မကွာခြားချေ။ ၎င်းတို့ကို ရှုမြင်ရသည်မှာ စိတ်မချမ်းသာစရာဖြစ်၏။ ဘုရားသခင်ကို သင် ယုံကြည်လိုပါက မှန်မှန်ကန်ကန် ထိုသို့လုပ်ဆောင်လော့၊ မဟုတ်လျှင် လုံးဝ မယုံကြည်နှင့်။ ဘုရားသခင်ကို ယုံကြည်မှုသည် ဆန္ဒအလျောက်ဖြစ်၏။ မည်သူကမျှ သင့်ကို အတင်းအဓမ္မ မလုပ်ပေ။ ဤအသေးအမွှား ကိစ္စရပ်ကို သင် နားမလည်နိုင်ပါက ဘုရားသခင်ကို ယုံကြည်မှုနှင့် ပတ်သက်၍ နောက်ထပ် မည်သည့်အရာကို ပြောရဦးမည်နည်း။ ဘုရားအိမ်တော်က ဖြုန်းတီးမှုကို မလိုချင်ပေ။ အသင်းတော်သည် ခိုလှုံရာ မဟုတ်။ သမ္မာတရားအပေါ် အရိုးရှင်းဆုံး လက်ခံမှုပင် မရှိသောသူတို့သည် ဖယ်ရှားကာ ဖယ်ရှားရှင်းလင်းခြင်းခံရလိမ့်မည်။ သမ္မာတရားသည် ဘုရားအိမ်တော်တွင် အုပ်စိုး၏။ အဓိပ္ပာယ်မရှိသည့် အရာတစ်ခုခုကို တစ်ဦးတလေက ကြိုးပမ်းပါက၊ သို့မဟုတ် အနှောင့်အယှက်၊ ဆူပူလှုပ်ရှားမှုတစ်ခုခုကို ဖြစ်စေပါက ထိုသူသည် ဖယ်ထုတ်ပစ်ခြင်းနှင့် ဖယ်ရှားရှင်းလင်းခြင်းကို ခံရမည်ဖြစ်သည်။

၇။ အသင်းတော်၏အလုပ်နှင့် ကိစ္စရပ်များတွင် ဘုရားသခင်ကို ကျိုးနွံနာခံခြင်းမှလွဲ၍ အရာရာတိုင်းတွင် သန့်ရှင်းသော ဝိညာဉ်တော်၏ အသုံးပြုခြင်းခံရသည့် လူ၏ ညွှန်ကြားချက်များကို လိုက်နာလော့။ အနည်းငယ်မျှသော ချိုးဖောက်မှုကိုပင် လက်ခံ၍မရပေ။ အကြွင်းမဲ့ လေးစားလိုက်နာလော့၊ ပြီးလျှင် အမှန်၊ အမှား မစိစစ်နှင့်။ မှန်သည့်အရာ သို့မဟုတ် မှားသည့်အရာသည် သင်နှင့်မသက်ဆိုင်ပေ။ အကြွင်းမဲ့ကျိုးနွံနာခံခြင်းကိုသာ စိတ်ဝင်စားလော့။

သင်သည် သန့်ရှင်းသော ဝိညာဉ်တော် အသုံးပြုသည့် လူက မည်သည့်အရာ ပြောဆို၊ လုပ်ဆောင်သည်ကို ပဓာနမထားဘဲ ထိုလူကို နားထောင်ကာ ကျိုးနွံနာခံရမည်။ သင့်ကို ပြောထားသည့်အရာကို ခိုင်းထားသည့်အတိုင်း လုပ်ဆောင်လော့။ “ဘုရားသခင်က သိပါသလား။ ဘုရားသခင်ကို ကျွန်ုပ် မေးရမည်”ဟု မပြောနှင့်။ မေးစရာ မလိုအပ်၊ သန့်ရှင်းသော ဝိညာဉ်တော် အသုံးပြုသော လူက သင့်ကို ခိုင်းစေသောအရာကိုသာ လုပ်ဆောင်လော့။ သင်နားလည်ပါသလော။ ဤအရာနှင့် ပတ်သက်၍ နောက်ထပ် ပြောရန် မလိုအပ်ပေ။ သင်တို့သည် ဤအရာကို ရှင်းလင်းစွာ နားလည်နှင့်ပြီး ဖြစ်သင့်ပေသည်။

၈။ ဘုရားသခင်ကို ယုံကြည်သောလူတို့သည် ဘုရားသခင်ကို ကျိုးနွံနာခံကာ ကိုးကွယ်သင့်သည်။ မည်သည့်လူကိုမျှ မချီးမြှောက် သို့မဟုတ် မကြည်ညိုနှင့်။ သင်သည် ဘုရားသခင်အား ပထမနေရာ ပေးပြီး သင် ကြည်ညိုသောသူများကို ဒုတိယနေရာ ပေးကာ သင့်ကိုယ်သင် တတိယနေရာ ပေးခြင်း မပြုရ။ မည်သည့်လူမျှ သင်၏ စိတ်နှလုံးတွင် နေရာ မယူသင့်သကဲ့သို့၊ လူတို့ကို၊ အထူးသဖြင့် သင် ကြည်ညို လေးစားသူများကို ဘုရားသခင်နှင့် တန်းတူဟု မယူဆသင့်ပေ။ ဤသည်မှာ ဘုရားသခင်ဖို့ သည်းမခံနိုင်ဖွယ်ရာ ဖြစ်သည်။

လူအချို့သည် အထူးသဖြင့် ရေပန်းစားသောအလုပ်များကို ဝင်လုပ်ပြီး အခြားသူများကို ဖော်လံဖားလုပ်နိုင်ကြသည်။ ငါ ချီးကျူးသည့်သူ၊ ကောင်းကောင်း ဆက်ဆံသည့်သူ၊ သို့မဟုတ် ငါ မိတ်သဟာယပြုရင်း မကြာခဏ အချိန်ကုန်ဆုံးသောသူ မည်သူကိုမဆို ၎င်းတို့ မြင်သောအခါ၊ ၎င်းတို့ကို ဖော်လံဖားလုပ်ရန် အသေအချာ အာရုံစိုက်ကြသည်။ အယူအဆတစ်ခုက ၎င်းတို့စိတ်များကို ပုံသွင်းပြီး ဖြစ်သည်။ ယခု ဘုရားသခင်က ဤသီးခြားညီအစ်ကိုဆီသို့ လာပြီးနောက် ၎င်းတို့နောက်တွင် ဤသီးခြား ညီအစ်မထံ လာသည်။ ဘုရားသခင်သည် ပထမဦးစားပေးဖြစ်သည်၊ တစ်စုံတစ်ဦးသည် ဒုတိယ၊ တတိယ သို့မဟုတ် စတုတ္ထဖြစ်သည်ဟူ၍...သင်၏ စိတ်တွင် အဆင့်များ မထားနှင့်။ ထိုသို့သော အဆင့်များက အထောက်အကူပြုခြင်း တစ်ခုတလေ ရှိသလော။ ဤသည်မှာ ဧကရာဇ်က ပထမ၊ ဝန်ကြီးချုပ်က ဒုတိယဖြစ်ပြီး အခြားအရာရှိက တတိယဖြစ်သည့် နန်းတွင်းတရားခုံရုံးတစ်ခုကဲ့သို့ပင် ဖြစ်သည် မဟုတ်လော။ ဘုရားအိမ်တော်တွင် ထိုသို့သော အဆင့်များ မရှိ၊ ဘုရားသခင်နှင့် ဘုရားရွေးချယ်ထားသော လူတို့သာရှိပြီး ဘုရားရွေးချယ်ထားသော လူများသည် ဘုရားသခင်ကိုသာ ကျိုးနွံနာခံပြီး ကိုးကွယ်သင့်ကြ၏။ အမှန်တွင် သင်တို့အားလုံး တန်းတူဖြစ်ကြသည်။ သင်တို့သည် ဘုရားသခင်ကို ဦးစွာပထမ လက်ခံသည်ဖြစ်စေ၊ နောက်မှ လက်ခံသည်ဖြစ်စေ၊ သင်တို့၏ လိင်အမျိုးအစား၊ အသက်အရွယ်၊ အစွမ်းအစတို့က မည်သည့်အရာဖြစ်စေ သင်တို့အားလုံးသည် ဘုရားသခင်၏ ရှေ့မှောက်တွင် တန်းတူဖြစ်ကြသည်။ လူတို့ကို မကိုးကွယ်နှင့်။ ပြီးလျှင် သင့်ကိုယ်သင် အလွန်အထင်မကြီးနှင့်။ ရာထူး၊ သို့မဟုတ် အဆင့်များကို မဖန်တီးနှင့်။ ဖန်တီးပါက သင်၏ စိတ်နှလုံးထဲ၌ ရှိသောအရာသည် လူသား အယူအဆများနှင့် စိတ်ကူးများဖြင့် ညစ်ညမ်းပြီးဖြစ်သည်ကို သက်သေပြသောကြောင့် သင်သည် စီမံအုပ်ချုပ်ရေးဆိုင်ရာ အမိန့်များကို ချိုးဖောက်ရန် ဖြစ်နိုင်ဖွယ်ရှိလေသည်။

၉။ အသင်းတော်၏အလုပ်ကို အမြဲ တွေးလော့။ သင်ကိုယ်တိုင်၏ အသွေးအသား မျှော်လင့်ချက်များကို ဘေးဖယ်လော့၊ မိသားစု ကိစ္စများနှင့်ပတ်သက်၍ တိကျပြတ်သားလော့၊ ဘုရားသခင်၏ အမှုအဖို့ မိမိကိုယ်ကိုယ် စိတ်နှလုံးအကြွင်းမဲ့ ဆက်ကပ်ပြီး၊ ဘုရားသခင်၏အမှုကို ပထမဦးစားပေးကာ သင်ကိုယ်တိုင်၏ ဘဝကို ဒုတိယထားလော့။ ဤသည်မှာ သန့်ရှင်းသူတစ်ဦး၏ ကျင့်ဝတ်ဖြစ်၏။

၁၀။ (သင်၏သားသမီးများ၊ သင်၏ခင်ပွန်း သို့မဟုတ် ဇနီး၊ သင်၏ညီအစ်မများ သို့မဟုတ် မိဘများ စသည်ဖြင့်) ယုံကြည်ခြင်း မရှိသည့် ဆွေမျိုးသားချင်းများကို အသင်းတော်ထဲသို့ အတင်းအကျပ် မသွင်းသင့်ပေ။ ဘုရားသခင်၏အိမ်ထောင်စုသည် အသင်းသားများ နည်းပါးနေခြင်း မရှိသကဲ့သို့၊ အသုံးမဝင်သည့် လူများဖြင့် ယင်း၏ အရေအတွက်ကို ဖန်တီးဖို့မလိုအပ်ပေ။ မယုံကြည်သောသူအားလုံးကို အသင်းတော်ထဲသို့ ဝမ်းမြောက်ဝမ်းသာ ခေါ်မလာရ။ ဤအမိန့်သည် လူခပ်သိမ်းကို ရည်ရွယ်ပေသည်။ ဤကိစ္စရပ်နှင့်ပတ်သက်၍ သင်တို့သည် အချင်းချင်း စစ်ဆေးခြင်း၊ စောင့်ကြည့်ခြင်းနှင့် သတိပေးခြင်းများ ပြုလုပ်သင့်သည်။ မည်သူတစ်ဦးမျှ ယင်းကို ချိုးဖောက်ခွင့်မရှိ။ မယုံကြည်သူ ဆွေမျိုးသားချင်းများသည် အသင်းတော်ထဲသို့ အင်တင်တင်ဖြင့် ဝင်သည့်အခါတွင်ပင် ၎င်းတို့ကို စာအုပ်များ ထုတ်ပေးရမည် မဟုတ်သကဲ့သို့၊ အမည်သစ်လည်း မပေးရ။ ထိုသို့သော လူများသည် ဘုရားသခင်၏ အိမ်ထောင်စုနှင့် မသက်ဆိုင်သကဲ့သို့၊ ၎င်းတို့၏ အသင်းတော်ထဲသို့ ဝင်ရောက်ခြင်းကို လိုအပ်သည့် မည်သည့်နည်းဖြင့်မဆို ရပ်တန့်စေရမည်။ မကောင်းဆိုးဝါးများ၏ ကျူးကျော်ဝင်ရောက်မှုကြောင့်၊ အသင်းတော်အပေါ် ဒုက္ခကျရောက်သည်ရှိသော်၊ သင်ကိုယ်တိုင်သည် ထုတ်ပယ်ခြင်း ခံရလိမ့်မည် သို့မဟုတ် သင့်အပေါ် ကန့်သတ်ချက်များ ထားရှိခံရလိမ့်မည်။ တိုတိုပြောရလျှင်၊ ဤကိစ္စရပ်၌ အယောက်တိုင်းတွင် တာဝန်ရှိသည်၊ သို့သော် သင်သည် မဆင်မခြင် မပြုသင့်သကဲ့သို့ ကိုယ်ရေးကိုယ်တာ မကျေနပ်ချက်များကို ပြန်ချေပခြင်းများအတွက်လည်း ယင်းကို အသုံးမပြုသင့်ပေ။

ဤသည်တို့မှာ နိုင်ငံတော်ခေတ်တွင် ဘုရားသခင် ရွေးချယ်ထားသူတို့ လိုက်လျှောက်ရမည့် ဘုရားသခင်၏ စီမံအုပ်ချုပ်ရေးဆိုင်ရာ အမိန့် ဆယ်ခုဖြစ်လေသည်။ အားလုံးကို ခေါင်းထဲစွဲမှတ်လော့။

၁၉၉၅ခုနှစ် နှောင်းပိုင်း


လူ့ဇာတိခံယူခြင်း ရည်ရွယ်ချက်၏ ဒုတိယ ရှုထောင့်

လူ့ဇာတိခံဘုရားသခင်၏ ပုံမှန်ဖြစ်ခြင်းနှင့် သာမန်ဖြစ်ခြင်း၏ အဓိပ္ပာယ်မှာ အဘယ်နည်း။ ၎င်းတို့သည် သူအလုပ်လုပ်နိုင်ရန်အတွက် ဖြစ်တည်နေသောအရာများသာဖြစ်သလော။ သူသည် ခရစ်တော်ဖြစ်သည်ဟု သက်သေပြရန် ဖြစ်သလော။ လူအချို့က “လူ့ဇာတိခံဘုရားသခင်သည် အသေအချာပင် ပုံမှန်၊ သာမန် ဇာတိပကတိဖြစ်ရမည်” ဟု ဆိုကြသည်။ ဤသို့သာ အဓိပ္ပာယ်ရသလော။ “သူသည် ခရစ်တော်ဖြစ်လျှင် အသေအချာပင် ပုံမှန်၊ သာမန်ဇာတိပကတိဖြစ်ရမည်” ဟု ဆိုလျှင် ဘုရားသခင်ကို ဘောင်ခတ်ခြင်းမဖြစ်သလော။ “အသေအချာ” ဆိုသည်မှာ မည်သို့ အဓိပ္ပာယ်ရသနည်း။ လူအချို့က “ဤသည်မှာ ဘုရားနှုတ်ကပတ်တော်ကို ဖော်ပြရန်ဖြစ်သည်။ ထိုမှသာ လူသားက ဘုရားနှင့် အလွယ်တကူ ဆက်သွယ်နိုင်သည်” ဟူ၍ ပြောကြသည်။ ဤသည်မှာ တစ်ခုတည်းသော ရည်ရွယ်ချက်ဖြစ်သလော။ ခရစ်တော်၏ အနှစ်သာရနှင့်ပတ်သက်၍ ကြည့်လျှင် ခရစ်တော်၏ အနှစ်သာရသည် လုံးလုံးလျားလျား၊ အပြည့်အဝပင် ဘုရားသခင်ကိုယ်တော်တိုင်ဖြစ်သည်။ ဘုရားသခင် လုပ်ဆောင်သမျှသော အရာရာတိုင်းသည် အဓိပ္ပာယ်ရှိသည်။ အထူးသတ်မှတ်ထားသော အသွင်အပြင်ရှိသည့် အထူးသတ်မှတ်ထားသော ဇာတိပကတိခန္ဓာ၊ အထူးသတ်မှတ်ထားသော မိသားစု၊ အထူးသတ်မှတ်ထားသော ရှင်သန်နေထိုင်ရာ ပတ်ဝန်းကျင်တို့ဖြစ်သော ဘုရားသခင်လုပ်ဆောင်သည့် ဤအရာများအားလုံးတွင် အဓိပ္ပာယ်ရှိသည်။ လူအချို့က “ဘုရားသခင်က ပုံမှန်၊ သာမန်ဖြစ်သော ခန္ဓာကို လွှမ်းခြုံထားခြင်းနောက်ကွယ်ရှိ ကြီးမြတ်သော အရေးပါမှုကို ငါမမြင်နိုင်သည်မှာ အဘယ်သို့ဖြစ်သနည်း။ သူ၏ ခန္ဓာသည် အပေါ်ယံအခွံသက်သက်မဟုတ်သလော။ ဘုရားသခင်က သူ၏ အမှုတော် ပြီးဆုံးသွားသည်နှင့် ဤအပေါ်ယံအခွံသည် အသုံးမဝင်ဖြစ်သွားမည်မဟုတ်လော” ဟု မေးကြသည်။ လူတို့၏ စိတ်ကူးထင်မြင်မှုများနှင့် သိမှုတွင် ဤပုံမှန်၊ သာမန်ဖြစ်သောခန္ဓာ၏ အပေါ်ယံအခွံသည် ကြီးမားသော အသုံးတည့်မှုမရှိ၊ ဘုရားသခင်၏ အမှုတော်တွင်၊ သို့မဟုတ် ဘုရားသခင်၏ စီမံခန့်ခွဲမှုအစီအစဉ်တွင် ကြီးမားသော ရည်ရွယ်ချက်မရှိ၊ ဤအမှုတော်အဆင့်ကို ပြီးမြောက်ရန်အတွက်သာ တည်ရှိသည်ဟူ၍ ထင်မြင်ကြသည်။ ဘုရားသခင်နှင့် အလွယ်တကူ ဆက်သွယ်ပြီး ဘုရားသခင်၏ နှုတ်ကပတ်တော်များကို ကြားနိုင်ရန်အတွက်၊ ဘုရားသခင်ကို မြင်နိုင်၊ ခံစားနိုင်ရန်အတွက် တည်ရှိခြင်းဖြစ်ပြီး အခြားအသုံးတည့်ခြင်းမရှိဟူ၍ လူတို့က ယုံကြည်ကြသည်။ ယခင်က ဤသည်မှာ လူ့ဇာတိခံခြင်း၏ အရေးပါမှုဖြစ်သည်ဟု လူတို့နားလည်သည့်အရာဖြစ်သည်။ သို့သော် စင်စစ်အားဖြင့် ပုံမှန်၊ သာမန်လူ့ဇာတိ၏ လုပ်ဆောင်မှု အချိန်ကာလအတွင်းနှင့် လူ့ဇာတိခံခြင်း အချိန်ကာလအတွင်းတွင် သူကိုယ်တိုင်၏ အလုပ်ကို ထမ်းရွက်ခြင်းအပြင် သူသည် မည်သူကမျှ စဉ်းစားခြင်းမရှိသေးသည့် အလုပ်ကိုလည်း တာဝန်ယူဆောင်ရွက်သည်။ ဤသည်မှာ မည်သို့သော အလုပ်မျိုးဖြစ်သနည်း။ ဘုရားသခင်ကိုယ်တော်တိုင်၏ အမှုတော်ကို ဆောင်ရွက်ခြင်းအပြင် သူသည် လူသား၏ ဒုက္ခကိုလည်း တွေ့ကြုံခံစားဖို့ လာသည်။ ယခင်က လူတို့သည် ဤအရာကို သတိမမူမိပေ။

ယခင်က လူတို့သည် လူ့ဇာတိခံဘုရားသခင်က အဘယ်ကြောင့် အစဉ်သဖြင့် ဖျားနာခြင်းဒုက္ခကို ခံရသည်၊ သို့မဟုတ် ဤဒုက္ခက မည်သည့်အတွက်ဖြစ်သည်ဆိုသည်ကို လုံးဝ နားမလည်ခဲ့ပေ။ လူအချို့က “ဘုရားသခင်သည် နှိမ့်ချပြီး ကွယ်ဝှက်နေသည်။ ဘုရားသခင်သည် လူသားကို ကယ်တင်ရန်အတွက် ဤဒုက္ခကို ခံရသည်။ ဘုရားသခင်က လူသားကိုချစ်သည်” ဟု ပြောကြသည်။ ဤသည်မှာ ၎င်းတို့ပေးသော နားဝေတိမ်တောင်ဖြစ်သော ရှင်းလင်းချက်ဖြစ်သည်။ လူသားမျိုးနွယ်ကို ကယ်တင်ရန်အတွက် ဤအရာများကို သူ ဒုက္ခခံသည်မှာ လုံးဝ လိုအပ်သလော။ လူ့ဇာတိခံဘုရားသခင်က ဤဒုက္ခကို မခံလျှင် ဘုရားသခင်ကိုယ်တော်တိုင်က ဤအရာကို အောင်မြင်နိုင်သလော။ အောင်မြင်နိုင်သည်။ လူအချို့က “ကျေးဇူးတော်ခေတ်တွင် ငါတို့သည် ဘုရားကို ဆုတောင်းဖို့သာ လိုအပ်သည်။ ထို့နောက်တွင် မည်သည့်ဖျားနာမှုမဆို ပေါ်လာသည်နှင့် တစ်ပြိုင်နက် ပျောက်ကင်းနိုင်သည်။ ငါတို့သည် လုံးဝ ဆေးမသောက်ခဲ့ပေ။ လူအချို့က ဆုတောင်းပြီး ကင်ဆာပင် ပျောက်ကင်းသွားသည်။ ဤသို့ဆိုလျှင် လူ့ဇာတိခံဘုရားသခင်က အဘယ်ကြောင့် ဖျားနာခြင်း၏ ညှဉ်းပန်းမှုကို အစဉ် ခံရသနည်း။ အဘယ်ကြောင့် တစ်ကြိမ်တစ်ခါမျှ ကောင်းသောကျန်းမာရေး မခံစားရသနည်း။ လူ့ဇာတိခံဘုရားသခင်က အဘယ်ကြောင့် လူသားကဲ့သို့ များပြားသော ကျေးဇူးတော်ကို မရရှိသနည်း” ဟူ၍ ပြောကြသည်။ ဤသည်မှာ လူသားမျိုးနွယ်အတွက် အစဉ်ပင် နက်နဲမှုတစ်ခုဖြစ်ခဲ့သည်။ ဤသည်မှာ လူ၏ စိတ်နှလုံးတွင်ရှိသော အစိုင်အခဲတစ်ခုဖြစ်သည်။ သို့တိုင်အောင် လူတို့သည် ဤအကြောင်းအရာကို အလွန်လေးနက်စွာ မှတ်ယူခြင်းမရှိပေ။ ထိုအစား ၎င်းတို့သည် မရေရာသော ရှင်းပြချက်များကို ပေးကာ ဘုရားသခင်က လူသားကိုချစ်သည်၊ ဘုရားသခင်က လူသားမျိုးနွယ်အတွက် ဒုက္ခခံသည်ဟု ဆိုကြသည်။ ယခုအချိန်တွင်ပင် လူတို့သည် ဤအရာကို မှန်ကန်စွာ နားမလည်ကြသေးပေ။ ကမ္ဘာလောက၏ ဒုက္ခကို တွေ့ကြုံရန်မှာ လူ့ဇာတိခံဘုရားသခင်၏ တာဝန်ဖြစ်သည်။ ကမ္ဘာလောက၏ ဒုက္ခကို တွေ့ကြုံခံစားရာတွင် မည်သည့်ရည်ရွယ်ချက်ကို ဖြည့်ဆည်းပေးသနည်း။ ဤသည်မှာ အခြားအရေးကိစ္စတစ်ခုလည်းဖြစ်သည်။ ဘုရားသခင်သည် ကမ္ဘာလောက၏ ဒုက္ခကို ကြုံတွေ့ရန် လာသည်။ ဤသည်မှာ ဝိညာဉ်တော်က လုံးဝ စွမ်းဆောင်ရရှိနိုင်ခြင်း မရှိသည့်အရာဖြစ်သည်။ ပုံမှန်၊ သာမန်ဖြစ်သော၊ လုံးလုံးလျားလျား လူ့ဇာတိဖြစ်သော၊ အလုံးစုံ လူသားဖြစ်လာသော လူ့ဇာတိခံဘုရားသခင်သည်သာ ကမ္ဘာလောက၏ ဒုက္ခကို အပြည့်အဝ ကြုံတွေ့နိုင်သည်။ ဝိညာဉ်တော်က ဤအမှုကို ပြုရမည်ဆိုလျှင် မည်သည့်ဒုက္ခကိုမဆို လုံးဝ တွေ့ကြုံခံစားနိုင်မည်မဟုတ်ပေ။ သူသည် တွေ့မြင်ပြီး နားလည်သဘောပေါက်ခြင်းသာ ရှိနိုင်သည်။ တွေ့မြင်ခြင်း၊ နားလည်သဘောပေါက်ခြင်း၊ ကြုံတွေ့ခံစားခြင်းတို့အားလုံးသည် တူညီသလော။ မတူညီပေ။ ယခင်က ဘုရားသခင်က “ကမ္ဘာလောက၏ အနှစ်မဲ့ခြင်းကို ငါသိသည်။ လူသား၏ အသက်တာတွင် တည်ရှိသော ဆင်းရဲဒုက္ခများကို ငါသိသည်။ ငါသည် ကမ္ဘာလောကတွင် ဟိုဟိုသည်သည် လျှောက်သွားခဲ့ပြီး လုံးလုံး စိတ်ဆင်းရဲဖွယ်ရာများကို မြင်တွေ့ခဲ့သည်။ လူသား၏ အသက်တာများတွင် အခက်အခဲများ၊ စိတ်ဆင်းရဲခြင်းများနှင့် အနှစ်မဲ့ခြင်းများကို မြင်တွေ့ခဲ့သည်” ဟူ၍ ဆိုခဲ့သည်။ သို့သော် သူသည် ယင်းကို တွေ့ကြုံခံစားပြီးခြင်းရှိမရှိဆိုသော မေးခွန်းအတွက်မူ လုံးဝ အခြားအကြောင်းအရာတစ်ခု ဖြစ်သွားသည်။ ဥပမာ ရပ်တည်ရန်အတွက် ရုန်းကန်နေရသော မိသားစုတစ်စုကို စဉ်းစားကြည့်လော့။ သင်သည် ဤအရာကို မြင်ပြီး နားလည်ခြင်းအချို့ရှိသည်။ သို့သော် ၎င်းတို့၏ အခြေအနေကို သင်ကိုယ်တိုင် ကြုံတွေ့ပြီးပြီလော။ ၎င်းတို့၏ အခက်အခဲများ၊ ၎င်းတို့၏ ဒုက္ခများကို ခံစားပြီးသလော။ ဤခံစားချက်များ၊ သို့မဟုတ် ဤအတွေ့အကြုံများ ရရှိပြီးသလော။ မရရှိသေးပေ။ ဆိုလိုသည်မှာ မြင်တွေ့ခြင်းနှင့် တွေ့ကြုံခံစားခြင်းသည် မတူညီသောအရာနှစ်ခုဖြစ်သည်။ ဤအကြောင်းအရာ၊ ဤအမှုကို လူ့ဇာတိခံဘုရားသခင်က မလွဲမသွေလုပ်ဆောင်ရမည်ဟု ဆိုနိုင်သည်။ ဤသို့သော အမှုအရာများတွင် ဝိညာဉ်တော်က လုံးဝ မစွမ်းဆောင်နိုင်ပေ။ ဤသည်မှာ လူ့ဇာတိခံခြင်း၏ အရေးပါမှု၏ အခြားရှုထောင့်တစ်ခုဖြစ်သည်။ ဘုရားသခင်သည် ကမ္ဘာလောက၏ ဒုက္ခနှင့် လူသားက ခံယူရသည့် ဒုက္ခကို တွေ့ကြုံခံစားရန် ကြွလာသည်။ မည်သည့် ဒုက္ခကို သူ တွေ့ကြုံရသနည်း။ သူသည် လူသား၏ ဘဝတွင် တည်ရှိသော အခက်အခဲများ၊ မိသားစုများ၏ ကံမကောင်းခြင်းများ၊ လူသား၏ လှည့်စားမှု၊ စွန့်ပစ်မှုနှင့် ဖိနှိပ်မှုတို့အပြင် ခန္ဓာ၏ နာမကျန်းဖြစ်ခြင်းကိုပါ တွေ့ကြုံခံစားသည်။ ဤအရာအားလုံးသည် ကမ္ဘာလောက၏ ဒုက္ခနှင့် ညီမျှသည်။ နာမကျန်းဖြစ်ခြင်း၏ ဝေဒနာများ၊ ပတ်ဝန်းကျင်ရှိ လူများ၊ ဖြစ်ရပ်များနှင့် အမှုအရာများ၏ တိုက်ခိုက်မှုများ၊ မိသားစုတွင်ရှိသော ကံဆိုးမှုများ၊ လူတို့၏ စွန့်ပစ်ခြင်း၊ လူတို့၏ ပုတ်ခတ်ခြင်း၊ အသရေဖျက်ခြင်း၊ အာခံခြင်း၊ ပုန်ကန်ခြင်း၊ စော်ကားခြင်းနှင့် အထင်လွဲခြင်း စသည်ဖြင့် လူ့ဇာတိခံဘုရားသခင်သည် ဤအရာအားလုံးကို တိုက်ခိုက်မှုတစ်ခုအဖြစ် တွေ့ကြုံခံစားရသည်။ ဤအရာအားလုံးကို ဒုက္ခခံရသောသူတို့အတွက် ဤသည်မှာလည်း တိုက်ခိုက်မှုတစ်ခုဖြစ်သည်။ ၎င်းတို့သည် ကြီးမြတ်သောသူဖြစ်စေ၊ ထူးခြားသော သူဖြစ်စေ၊ သို့မဟုတ် စိတ်သဘောထားကြီးသူဖြစ်စေ ဤဒုက္ခ၊ ဤအရာများသည် ၎င်းအတွက် တိုက်ခိုက်မှုတစ်ခုဖြစ်သည်။ ဘုရားသခင်သည် ခေါင်းချရန်နေရာမရှိဘဲ၊ နေထိုင်ရန် နေရာမရှိဘဲ၊ လူယုံမရှိဘဲ ကမ္ဘာလောက၏ ဖိနှိပ်မှုကို ခံရသည်။ ဤအရာအားလုံးသည် နာကျင်ဖွယ်ဖြစ်သည်။ ဤအရာများသည် ဒုက္ခ၏ အထွတ်အထိပ်သို့ မရောက်ကောင်း မရောက်နိုင်သော်လည်း မည်သို့ပင်ဖြစ်စေ ထိုအရာအားလုံးကို သူ တွေ့ကြုံခံစားသည်။ လူအချို့က “လူ့ဇာတိခံဘုရားသခင်၏ အမှုတော်တွင် ဘုရားသခင်က ဤနာမကျန်းဖြစ်ခြင်းကို မဖယ်ရှားနိုင်သလော။ သူ၏ အလုပ်ကို အခက်အခဲမရှိ လုပ်ဆောင်၍ ရစေခြင်း၊ လူများအား သူ့ကို ပုန်ကန်ခွင့်၊ အာခံခွင့်မပြုခြင်းဖြစ်သော ဤအရာများကို သူ မလုပ်နိုင်သလော။ သူသည် လူတို့ကို အပြစ်ဒဏ်ခတ်လျှင် လူတို့က သူ့ကို အာခံရဲမည်မဟုတ်။ ဘုရားသခင်တွင် ဩဇာအာဏာရှိသည်။ ဤသို့ဆိုလျှင် သူသည် အဘယ်ကြောင့် သူ့ကိုယ်သူ နာမကျန်းဖြစ်ခွင့်ပြုမည်နည်း။ တစ်စုံတစ်ယောက်က နာမကျန်းဖြစ်လျှင် သူသည် ဆုတောင်းဖို့သာလိုပြီး ပျောက်ကင်းသွားလိမ့်မည်။ ဤသို့ဆိုလျှင် ဘုရားသခင်ကိုယ်တော်တိုင်က အဘယ်ကြောင့် နာမကျန်းဖြစ်ခြင်းကို ခံစားသနည်း” ဟု တွေးတောကြသည်။ သူသည် ကမ္ဘာလောက၏ ဒုက္ခကို တွေ့ကြုံခံစားနိုင်ရန်အတွက် ဤသို့လုပ်ဆောင်သည်။ လူ့ဇာတိခံခြင်းအဖြစ် သူယူဆောင်သော ခန္ဓာမှ ဘေးဒုက္ခ၊ သို့မဟုတ် နာမကျန်းဖြစ်ခြင်း ဝေဒနာတို့ကို မဖယ်ရှားသကဲ့သို့ လူသားကြောင့် ခံစားရသော စွန့်ပစ်မှုများကိုလည်း မဖယ်ရှားပေ။ သူသည် သဘာဝအလျောက်သာ ကြီးထွားပြီး ဤခက်ခဲသော ပတ်ဝန်းကျင်အတွင်းတွင် အလုပ်လုပ်သည်။ ဤနည်းအားဖြင့် သူသည် ကမ္ဘာလောက၏ ဒုက္ခကို တွေ့ကြုံခံစားနိုင်သည်။ ဤအရာများထဲမှ မည်သည့်အရာမျှ မရှိခဲ့လျှင် ဤဒုက္ခကို သူ မြည်းစမ်းရမည်မဟုတ်ပေ။ နာမကျန်းဖြစ်ခြင်းက သူ့အပေါ်သို့ မကျရောက်လျှင်၊ သို့မဟုတ် သာမန်လူတို့အပေါ် ဖိစီးသော မည်သည့်ရောဂါကိုမျှ မခံစားရလျှင် သူ၏ ဒုက္ခသည် နည်းပါးသွားမည်မဟုတ်လော။ အခြားလူများက ခံစားရသော်လည်း သူက သူ၏ ဦးနှောက်ကို အသုံးပြုပြီးနောက်တွင် ခေါင်းကိုက်ခြင်း၊ သို့မဟုတ် ပင်ပန်းခြင်းလုံးဝ မခံစားရရန် စီစဉ်နိုင်သလော။ စီစဉ်နိုင်သည်။ သို့သော် ဤတစ်ကြိမ်တွင် အမှုအရာများကို မတူကွဲပြားစွာ လုပ်ဆောင်သည်။ ယေရှု အလုပ်လုပ်သော ခေတ်ကာလအတွင်းတွင် သူသည် ရက် ၄၀ ကြာ မစားမသောက်ဘဲ နေနိုင်ပြီး ဗိုက်မဆာဘဲ နေနိုင်သည်။ သို့သော် လက်ရှိခေတ်ကာလတွင် လူ့ဇာတိခံဘုရားသခင်သည် တစ်နပ်စာ လွတ်သွားလျှင်ပင် ဆာလောင်ခြင်းရှိသည်။ လူအချို့က “ဘုရားသခင်သည် အနန္တတန်ခိုးရှိသည်မဟုတ်လော။ ငါ၏ အမြင်အရ သူသည် အနန္တတန်ခိုးမရှိပေ။ ဤကဲ့သို့သော သေးငယ်သောအရာတို့ကိုပင် မလုပ်ဆောင်နိုင်ပေ။ သူသည် ဘုရားဖြစ်သည်ကို သူစကားပြောသည့် ပုံစံကနေ ငါတို့ သိသည်။ ဤသို့ဆိုလျှင် ဤအရာများကို သူ အဘယ်ကြောင့် မရရှိနိုင်သနည်း” ဟူ၍ ပြောကြသည်။ ဘုရားသခင်က ဤအရာများကို မရရှိနိုင်ခြင်းမဟုတ်ဘဲ ထိုနည်းလမ်းဖြင့် မလုပ်ဆောင်ခြင်းဖြစ်သည်။ သူ၏ လူ့ဇာတိခံခြင်း ရည်ရွယ်ချက်သည် ဘုရားသခင်က လုပ်နိုင်သည်ဟု လူတို့ထင်သောအရာများကို လုပ်ဆောင်ရန် မဟုတ်ပေ။ သူသည် ကမ္ဘာလောက၏ ဒုက္ခကို တွေ့ကြုံခံစားပြီး ဤသို့လုပ်ဆောင်ရာတွင် ရည်ရွယ်ချက်ရှိသည်။ ထို့နောက်တွင် “ဘုရားသခင်၊ ကမ္ဘာလောက၏ ဒုက္ခကို ကိုယ်တော် တွေ့ကြုံခံစားခြင်းက မည်သို့ အသုံးဝင်သနည်း။ လူသား၏နေရာတွင် ကိုယ်တော် ဒုက္ခခံနိုင်သလော။ လူတို့သည် ယခုတွင် ဒုက္ခခံနေရဆဲမဟုတ်လော” ဟု မေးသောသူများရှိသည်။ ဘုရားသခင်သည် မည်သည့်အရာကိုမျှ ကြုံသလို လုပ်ဆောင်ခြင်းမရှိပေ။ သူသည် ကမ္ဘာလောက၏ ဒုက္ခကို ခံစားပြီးသည်နှင့် ကမ္ဘာလောကသည် မည်သို့ရှိသည်ကို ကြည့်ကာ တွေ့မြင်ပြီးသည်နှင့် ထွက်ခွာမသွားပေ။ ထိုအစား သူသည် သူ၏ လူ့ဇာတိခံခြင်းအတွက် လိုအပ်သော အမှုအားလုံးကို လုံးလုံးလျားလျားပြီးမြောက်ရန်အတွက် ကြွလာသည်။ လူအချို့က ဘုရားသခင်သည် ငြိမ်းအေးပြီး သက်သာသည့်ဘဝကို ပျော်မွေ့ရသည်ကို အလွန်အသားကျနေနိုင်သည်၊ သူသည် အနည်းငယ် ဒုက္ခခံလိုခြင်းသာဖြစ်သည်၊ သူသည် အတိသုခရှိလျက် နေထိုင်ပြီး ဒုက္ခ၏ အရသာကို မသိ၊ ထို့ကြောင့် ဒုက္ခ၏ အရသာကို သိလိုခြင်းသာဖြစ်သည်ဟု ထင်ကြသည်။ ဤအရာအားလုံးမှာ လူတို့၏ စိတ်ကူးထင်မြင်မှုများမှဖြစ်လာသောအရာများသာဖြစ်သည်။ ယခုအခါတွင် ကမ္ဘာလောက၏ ဒုက္ခကို တွေ့ကြုံခံစားခြင်းသည် လူ့ဇာတိခံခြင်းအချိန်ကာလအတွင်းတွင်သာ လုပ်ဆောင်၍ရသော အရာတစ်ခုဖြစ်သည်။ လူ့ဇာတိခံဘုရားသခင်၏ အမှုတော်သည် လုံးလုံးလျားလျားပြီးမြောက်ပြီး ဖြစ်ကာ အမှုတော်၏ နောက်တစ်ဆင့်သည် စတင်နေပြီဖြစ်လျှင် “ကမ္ဘာလောက၏ ဒုက္ခကို တွေ့ကြုံခံစားခြင်း” မရှိသင့်တော့ပေ။ ဤသို့ဆိုလျှင် ဘုရားသခင်က ကမ္ဘာလောက၏ ဒုက္ခကို တွေ့ကြုံခံစားသည်မှာ မည်သည့်အကြောင်းပြချက်ကြောင့်ဖြစ်သနည်း။ တစ်ဦးတလေများ သိလေသလော။ လူသားသည် မျက်ရည်များ၊ ငိုကြွေးခြင်းများ၊ ဒုက္ခများရှိမည်မဟုတ်၊ ကမ္ဘာလောကတွင် နာမကျန်းခြင်းရှိမည်မဟုတ်ဟု ပရောက်ဖက်ပြုထားသည်။ လူ့ဇာတိခံဘုရားသခင်သည် ယခုအခါတွင် ဤဒုက္ခကို တွေ့ကြုံခံစားလျက်ရှိပြီး ပြီးဆုံးသောအခါတွင် သူသည် လူသားမျိုးနွယ်ကို လှပသော ခရီးပန်းတိုင်တစ်ခုဆီသို့ ပို့ဆောင်ပေးမည်။ ယခင်က ဒုက္ခအားလုံး ရှိမည်မဟုတ်တော့ပေ။ အဘယ်ကြောင့် ရှိမည်မဟုတ်တော့သနည်း။ လူ့ဇာတိခံဘုရားသခင်ကိုယ်တော်တိုင်က ဤဒုက္ခအားလုံးကို ကြုံတွေ့ပြီးဖြစ်ကာ ဤဒုက္ခကို လူသားမျိုးနွယ်ထံမှ ဖယ်ရှားမည်ဖြစ်သောကြောင့် ရှိမည်မဟုတ်တော့ခြင်းဖြစ်သည်။ ဤရည်ရွယ်ချက်ကြောင့် ဘုရားသခင်က လူသား၏ ဒုက္ခကို တွေ့ကြုံခံစားခြင်းဖြစ်သည်။

လူ့ဇာတိခံဘုရားသခင်သည် လူသားမျိုးနွယ်၏ အနာဂတ် ခရီးပန်းတိုင်ကို ပိုမိုကောင်းမွန်စွာ ပြင်ဆင်ရန်၊ ပို၍ လှပစေရန်၊ ပို၍ ပြည့်စုံစေရန် ကမ္ဘာလောက၏ ဒုက္ခကို တွေ့ကြုံခံစားခြင်းဖြစ်သည်။ ဤသည်မှာ လူ့ဇာတိခံခြင်း၏ အရေးကြီးဆုံးသော ကဏ္ဍဖြစ်ပြီး လူ့ဇာတိခံခြင်းအမှု၏ တစ်စိတ်တစ်ပိုင်းဖြစ်သည်။ ဤတွင် အခြားအမှုကိစ္စတစ်ခုရှိသည်။ ဘုရားသခင်သည် လူ့ဇာတိခံပြီး ဤဒုက္ခကို တွေ့ကြုံခံစားရာတွင် နောက်ပိုင်းတွင် လူသားမျိုးနွယ်ထံမှ ဤဒုက္ခကို ဖယ်ရှားလိမ့်မည်။ သို့သော် လူ့ဇာတိခံခြင်း၊ တွေ့ကြုံခံစားခြင်းမရှိလျှင် ဤဒုက္ခကို ဖယ်ရှားနိုင်သလော။ ဖယ်ရှားနိုင်ဆဲဖြစ်သည်။ ကျေးဇူးတော်ခေတ်တွင် ယေရှုသည် ကားစင်တင်ခံရသောအခါ သူသည် အပြစ်ရှိသော ဇာတိပကတိ ပုံသဏ္ဌာန်ဖြစ်လာကာ သူ့ကိုယ်သူ အပြစ်ဖြေရာယဇ်အဖြစ် ပြုလုပ်ခဲ့ပြီး ဤသို့ဖြင့် လူသားမျိုးနွယ်အားလုံးကို ရွေးနုတ်ကာ စာတန်၏ လက်ထဲမှ ကယ်တင်ခဲ့သော ဖြောင့်မတ်သူတစ်ယောက်ဖြစ်သည်။ ဤသည်မှာ ယေရှု ကားစင်တင်ခံရခြင်း၏ ရည်ရွယ်ချက်နှင့် အရေးပါမှုဖြစ်သည်။ လူသားမျိုးနွယ်၏ အပြစ်များ ခွင့်လွှတ်ခြင်းခံရရန်အတွက် သူသည် လူသားမျိုးနွယ်ကို သူ၏ တန်ဖိုးရှိသော အသွေးဖြင့် ရွေးနုတ်ခဲ့သည်။ ယခုအခါတွင် ဘုရားသခင်က လူသား၏ ဒုက္ခကို တွေ့ကြုံခံစားသည်။ ဤသည်မှာ သူသည် လူသား၏နေရာတွင် အားလုံးကို တွေ့ကြုံခံစားသည်ဟု ဆိုလိုသည်။ ဤအရာပြီးနောက်တွင် လူသားသည် မည်သည့်အခါမျှ နောက်တစ်ဖန် ဒုက္ခခံဖို့မလိုပေ။ အောက်ပါစကားများကို သင်မေ့လျော့၍ မဖြစ်ပေ။ ဘုရားသခင်၏ အမှုတော်အဆင့်တိုင်းတွင် သူသည် စာတန်နှင့် စစ်ဖြစ်နေသည်။ သူ၏ အမှုတော်အဆင့်တိုင်းသည် စာတန်နှင့်ဖြစ်သော စစ်ပွဲအပေါ် တစ်နည်းနည်းဖြင့် ဆက်နွှယ်နေသည်။ ကျေးဇူးတော်ခေတ်ကာလအတွင်းတွင် ဆောင်ရွက်သော အမှုတော်အဆင့်တွင် လူသားမျိုးနွယ်အားလုံး၏ အပြစ်များ ခွင့်လွှတ်ခြင်းခံရသည်။ ၎င်းတို့သည် ကားစင်တင်ခြင်းမှတစ်ဆင့် ရွေးနုတ်ခြင်းခံရသည်။ ကားစင်တင်ခြင်း အမှန်တရားဖြစ်သော ဤအမှန်တရားမရှိခဲ့လျှင်၊ ထိုအစား လူသား၏ အပြစ်များ ခွင့်လွှတ်ခြင်းသည် စကားများအပေါ်သာ အမှီပြုခဲ့လျှင် စာတန်က လက်ခံယုံကြည်ခဲ့လိမ့်မည်မဟုတ်ပေ။ စာတန်က “ကိုယ်တော်သည် မည်သည့်အရာကိုမျှ ဒုက္ခမခံခဲ့ပေ။ လူသား၏ အပြစ်များကို မခံယူခဲ့ပေ။ စကားတစ်ခွန်းဖြင့် လူသားမျိုးနွယ်၏ အပြစ်များကို ခွင့်လွှတ်ခြင်းဖြစ်သလော။ ဤသည်မှာ လက်ခံနိုင်ဖွယ်မရှိပေ။ လူသားမျိုးနွယ်ကို ကိုယ်တော် ဖန်ဆင်းခဲ့သည်။ ကိုယ်တော်သည် လူသားမျိုးနွယ်၏နေရာတွင် အပြစ်များကို မခံယူလျှင် ၎င်းတို့၏ အပြစ်များကို ကိုယ်တော် ခွင့်လွှတ်၍ မရပေ” ဟူ၍ ပြောလိမ့်မည်။ ယခုအခါ လက်ရှိ အမှုတော်ခေတ်တွင် ကယ်တင်ခြင်းခံရသောလူတို့အားလုံးကို လှပသော ခရီးပန်းတိုင်သို့ ခေါ်ဆောင်ရန်၊ နောက်ခေတ်တစ်ခေတ်သို့ ခေါ်ဆောင်ရန်ဖြစ်သည်။ လူသားမျိုးနွယ်သည် ဒုက္ခမခံရတော့ပေ။ နာမကျန်းခြင်း၏ ဝေဒနာကို မခံရတော့ပေ။ သို့သော် လူသားက နာမကျန်းခြင်း၏ ဝေဒနာကို မခံရတော့သည်မှာ မည်သည့်အရာကို အခြေခံသနည်း။ ကမ္ဘာလောကတွင် ဒုက္ခမရှိတော့သည်မှာ မည်သည့်အရာကို အခြေခံသနည်း။ လူတို့သည် ဖောက်ပြန်ပျက်စီးသော စိတ်သဘောထားများရှိပြီး ဘုရားသခင်ကို အာခံနိုင်စွမ်းရှိသောကြောင့် ၎င်းတို့သည် ဤဒုက္ခကို ခံသင့်သည်ဟု ဆိုလျှင် ကျိုးကြောင်းသင့်ပေသည်။ ဤပြဿနာကို အဘယ်သို့ ဖြေရှင်းနိုင်သနည်း။ ထို့ကြောင့် ဤတစ်ကြိမ်တွင် ဘုရားသခင် လူ့ဇာတိခံယူခြင်းသည် အရေးပါဆုံးသောအရာကို လုပ်ဆောင်သည်။ ဤသည်မှာ လူသားမျိုးနွယ်၏နေရာကို ယူပြီး ၎င်းတို့၏ နာကျင်မှုအားလုံးကို ခံရန်ဖြစ်သည်။ ဘုရားသခင် လူ့ဇာတိခံသည့် ဤ “အတွေ့အကြုံ”နှင့် လူသား၏ ဝေဒနာကို တွေ့ကြုံခံစားခြင်းသည် ဘုရားသခင်က လူသားမျိုးနွယ်၏ နေရာတွင် ဒုက္ခခံနေခြင်းဖြစ်သည်။ လူအချို့က “ယခုအခါ ဘုရားသခင်က လူသားမျိုးနွယ်၏ နေရာတွင် ဒုက္ခခံသောအခါ အဘယ်ကြောင့် ငါတို့က ဒုက္ခခံနေရသေးသနည်း။” ဟူ၍ ဆိုကြသည်။ သင်သည် လက်ရှိတွင် ဘုရားသခင်၏ အမှုတော်ကို တွေ့ကြုံခံစားနေခြင်းဖြစ်သည်။ သင်သည် အလုံးစုံ စုံလင်စေခြင်း မခံရသေးပေ။ နောက်ခေတ်တစ်ခုသို့ အပြည့်အဝ မဝင်ရောက်သေးပေ။ သင်၏ စိတ်သဘောထားသည် ဖောက်ပြန်ပျက်စီးဆဲဖြစ်သည်။ ဘုရားသခင်၏ အမှုတော်သည် အထွတ်အထိပ်သို့ မရောက်သေးဘဲ ဆက်လက်ရှေ့ဆက်နေဆဲဖြစ်သည်။ ထို့ကြောင့် လူတို့သည် ၎င်းတို့၏ ဒုက္ခကို မညည်းညူရပေ။ လူသားကို မဆိုထားနှင့်။ လူ့ဇာတိခံဘုရားသည်ပင် ဒုက္ခခံဆဲဖြစ်သည်။ ဘုရားသခင်သည် လူသား၏ ဒုက္ခကို တွေ့ကြုံခံစားသည်မှာ ကြီးမားသော အရေးပါမှုမဟုတ်လော။ လူ့ဇာတိခံဘုရားသခင်သည် အလုပ်အနည်းငယ်ကို လုပ်ဆောင်ပြီးနောက် ထွက်ခွာရန် လာခြင်းမဟုတ်ပေ။ လူတို့၏ နားလည်မှုသည် အလွန်ပေါ့တန်သည်။ လူ့ဇာတိခံဘုရားသခင်သည် ဘုရားသခင်ကိုယ်တော်တိုင်၏ အမှုတော်ကို လုပ်ဆောင်ရန် ကြွလာသည်၊ ဤခန္ဓာသည် ဘုရားသခင်၏ ကိုယ်စား ဘုရားနှုတ်ကပတ်တော်ကို ဖော်ပြပြီး အလုပ်လုပ်ရန် ကြွလာခြင်းသာဖြစ်သည်ဟု ၎င်းတို့က ယုံကြည်ကြသည်။ ဤခန္ဓာသည် အပေါ်ယံပုံစံတစ်ခုသာဖြစ်သည်ဟု ထင်သောသူများပင်ရှိသည်။ သို့သော် ဤသည်မှာ အလွန်ပင် မှားယွင်းသော အမြင်ဖြစ်ပြီး လူ့ဇာတိခံဘုရားသခင်ကို ပုတ်ခတ်စော်ကားခြင်း သက်သက်သာဖြစ်သည်။ ခန္ဓာ၏ အမှုဆိုသည်မှာ လူသား၏ ဒုက္ခကို တွေ့ကြုံခံစားရန်အတွက် ဘုရားသခင်ကိုယ်တော်တိုင် ကြွလာပြီး လူ့ဇာတိခံပြီးဖြစ်သည်ကို ဆိုလိုသည်။ ဘုရားသခင်သည် လူသား၏ ဒုက္ခကို တွေ့ကြုံခံစားရန်အတွက် လူသားဖြစ်လာခဲ့သည်ဟု ဆိုလိုသည်။ ဘုရားသခင်၏ လူ့ဇာတိ၏ အပြင်ပန်းပုံစံသည် ဤဒုက္ခကို တွေ့ကြုံခံစားရန် ကြွလာသည်၊ သူ၏ ဝိညာဉ်သည် အတွင်းထဲတွင် ဒုက္ခခံရခြင်းမရှိဟု လူတို့ ယုံကြည်သည်မှာ မှန်ကန်သလော။ ခန္ဓာက ဒုက္ခခံရသည်နှင့်အမျှ ဘုရားသခင်၏ ဝိညာဉ်တော်က ဒုက္ခခံရသည်။ ယေရှုသည် ကားစင်တင်ခံရခါနီးအချိန်တွင် “အကျွန်ုပ်အဘ၊ ဤခွက်သည် အကျွန်ုပ်ကိုလွန်သွားနိုင်လျှင် လွန်သွားပါစေသော်။ သို့သော်လည်း အကျွန်ုပ်အလိုရှိသည့်အတိုင်း မဖြစ်ပါစေနှင့်။ ကိုယ်တော် အလိုရှိသည့်အတိုင်း ဖြစ်ပါစေသော်။” (ရှင်မဿဲခရစ်ဝင် ၂၆:၃၉) ဟူ၍ ဆုတောင်းသည်။ သူ၏ ခန္ဓာက ဒုက္ခခံရသောအခါတွင် သူ၏ ဝိညာဉ်တော်သည်လည်း ခန္ဓာအတွင်းတွင် ဒုက္ခခံရသောကြောင့် ဤအရာကို ဆန္ဒရှိခြင်းဖြစ်သည်။ ဒုက္ခခံရသည်မှာ ခန္ဓာ၏ အပြင်ပန်းအခွံသာဖြစ်သည်၊ ဘုရားသဘောသဘာဝရှိ ဘုရားသခင်က လုံးဝ ဒုက္ခမခံရ၊ ညှဉ်းပန်းမှုကို မခံစားရဟု ဆိုလျှင် သင် မှားယွင်းသည်။ သင်သည် ဤပုံစံဖြင့် နားလည်လျှင် လူ့ဇာတိခံဘုရားသခင်၏ အနှစ်သာရ လက္ခဏာသွင်ပြင်ကို သင်မမြင်တွေ့ရသေးကြောင်းကို သက်သေပြသည်။ ယခုအခါတွင် ဘုရားသခင်သည် လူ့ဇာတိ ခန္ဓာအတွင်းတွင် အကောင်အထည်ဖြစ်ပေါ်သည်ဟု အဘယ်ကြောင့်ဆိုသနည်း။ ဘုရားသခင်သည် သူ အလိုရှိသည့်အချိန်တိုင်းတွင် လာနိုင်၊ သွားနိုင်သည်။ သို့သော် ဤသို့ မလုပ်ဆောင်ပေ။ သူသည် ဤဒုက္ခကို၊ အမှန်တကယ်ဖြစ်သော၊ လက်ဆုပ်လက်ကိုင် ပြနိုင်သော ဒုက္ခကို ခံရန်အတွက် လူသားဖြစ်လာသည်။ ဤသို့အားဖြင့် ဤအရာဖြစ်ပျက်သောအခါတွင် လူတို့က မြင်နိုင်၊ ခံစားနိုင်ရန်အတွက်ဖြစ်သည်။ သူခံရသည့် ဒုက္ခကို သူ ခံစားရနိုင်သည်။ သူကိုယ်တိုင် တွေ့ကြုံခံစားရသည်။ သူ၏ ဝိညာဉ်တော်က မခံစားရသည့် မည်သည့်ဒုက္ခ၊ သို့မဟုတ် ညှဉ်းပန်းမှုအပိုင်းကိုမျှ သူ၏ ခန္ဓာက လုံးဝ မခံစားရပေ။ သူ၏ ခန္ဓာနှင့် ဝိညာဉ်တော်သည် ခံစားမှုနှင့် ဒုက္ခကို ခံယူခြင်းတွင် တစ်စုတစ်စည်းတည်းဖြစ်သည်။ ဤသည်မှာ နားလည်ရန် လွယ်ကူသလော။ မလွယ်ကူပေ။ လူသားက မြင်နိုင်သမျှမှာ ခန္ဓာသာ ဖြစ်သောကြောင့်၊ ခန္ဓာက ဒုက္ခခံရလျှင်ပင် ဝိညာဉ်တော်က ဒုက္ခခံရသည်ကို မမြင်နိုင်သောကြောင့် မလွယ်ကူခြင်းဖြစ်သည်။ တစ်စုံတစ်ယောက်က ဒုက္ခခံရသောအခါ သူ၏ ဝိညာဉ်သည်လည်း ဒုက္ခခံရသည်ကို ယုံကြည်သလော။ လူတို့က ၎င်းတို့၏ စိတ်နှလုံးအတွင်းထဲတွင် ဤကဲ့သို့၊ ထိုကဲ့သို့ ခံစားရသည်ဟု အဘယ်ကြောင့်ဆိုကြသနည်း။ ဤသည်မှာ လူ၏ ခန္ဓာနှင့် ဝိညာဉ်သည် တစ်စုတစ်စည်းတည်းဖြစ်သောကြောင့်ဖြစ်သည်။ လူတိုင်း၏ ဝိညာဉ်နှင့် ခန္ဓာသည် တစ်စုတစ်စည်းတည်းဖြစ်ပြီး တူညီသည်။ ၎င်းတို့သည် ထပ်တူထပ်မျှ ဒုက္ခခံရပြီး ထပ်တူထပ်မျှ ဝမ်းမြောက်ခြင်းကို ခံစားရသည်။ အမှန်တကယ် နာကျင်မှုကို ခံစားရသောအခါ မိမိ၏ စိတ်နှလုံးက ဝမ်းမြောက်သည့်အချိန်တွင်ပင် မိမိ၏ ခန္ဓာကသာ ထိုနာကျင်မှုကို ခံစားရသောသူတစ်ယောက်မျှ မရှိသကဲ့သို့ မိမိ၏ စိတ်နှလုံးက ဒုက္ခခံနေရစဉ်တွင်ပင် မိမိ၏ ခန္ဓာက လုံးဝ ဒုက္ခမခံရဟု ပြောသည့်သူ တစ်ယောက်မျှမရှိပေ။ ခံစားချက်များ၊ သို့မဟုတ် နာကျင်မှုကို နှိုးဆွပေးသော စိတ်နှလုံးထဲတွင် ရှိသောအရာများကို၊ သို့မဟုတ် စိတ်နှလုံးထဲတွင် တွေ့ကြုံခံစားနိုင်သောအရာများကို ခန္ဓာကလည်း ခံစားနိုင်သည်။

လူ့ဇာတိခံဘုရားသခင်သည် သူ၏ အမှုကို ပြုရန်၊ ကမ္ဘာလောက၏ ဒုက္ခကို တွေ့ကြုံခံစားရန်၊ လူသား၏ ဝေဒနာအားလုံးကို သူ့အပေါ်သို့ ယူဆောင်ရန် ကြွလာခဲ့သည်။ ဤဒုက္ခကို ပြီးဆုံးသည်အထိ ခံယူပြီးသည်နှင့် ဤအမှုမျိုးသည် အမှုတော်နောက်တစ်ဆင့်တွင် ထပ်၍ ပြုစရာမလိုပေ။ ထိုအစား လူသားမျိုးနွယ်သည် လှပသော ခရီးပန်းတိုင်သို့ ခေါ်ဆောင်ခြင်းခံရနိုင်သည်။ သူသည် လူသား၏ နေရာတွင် ဤဝေဒနာကို ခံစားပြီးဖြစ်သောကြောင့် သူသည် လူသားကို လှပသော ခရီးပန်းတိုင်သို့ ခေါ်ဆောင်ရန် အရည်အသွေးပြည့်မီပြီဖြစ်သည်။ ဤသည်မှာ သူ၏ အစီအစဉ်ဖြစ်သည်။ အဓိပ္ပာယ်မရှိသောလူအချို့က “လူ့ဇာတိခံဘုရားသခင်က ဤဒုက္ခအားလုံးကို ခံယူသည်ကို ငါ အဘယ်ကြောင့် မမြင်ရသနည်း။ အားလုံးကို အပြည့်အဝ ခံယူခြင်းမရှိပေ။ ဒုက္ခအမျိုးအစားအားလုံးကို ခံယူသင့်သည်။ အနည်းဆုံးအနေဖြင့် ကားစင်တင်ခြင်းကို ခံရသင့်သည်” ဟု ဆိုကြသည်။ ကားစင်တင်ခြင်း၏ ဝေဒနာကို ယခင်က ခံယူပြီးဖြစ်ကာ နောက်တစ်ဖန် ခံစားဖို့ မလိုအပ်တော့ပေ။ ထို့အပြင် လူတို့သည် ဤသို့သောအရာများကို မပြောရပေ။ လူ့ဇာတိခံဘုရားသခင်သည် ဤနှစ်ကာလများအတွင်းတွင် များစွာ ဒုက္ခခံခဲ့သည်မဟုတ်လော။ အဓိပ္ပာယ်မရှိသောသူများသာ ဤသို့ စဉ်းစားသည်။ လူ့ဇာတိခံဘုရားသခင်က ခံယူနိုင်သည့် ဒုက္ခနယ်ပယ်အတွင်းတွင် အခြေခံအားဖြင့် လူသားမျိုးနွယ်အပေါ် ဖိစီးသည့် ဒုက္ခအားလုံးက သူ့အပေါ်သို့ ကျရောက်နိုင်သည်။ အလွန်ကြီးမားသော ဒုက္ခ၊ လူတစ်ထောင်တွင် တစ်ယောက်သာ ခံနိုင်သော ဒုက္ခကိုမူ ဘုရားသခင်က ခံစားဖို့မလိုအပ်ပေ။ အဘယ်ကြောင့်ဆိုသော် ဤဒုက္ခအားလုံးသည် သဘောထားကို ထင်ဟပ်စေပြီးဖြစ်သောကြောင့်ဖြစ်သည်။ ဘုရားသခင်သည် ဤဒုက္ခမျိုးကို တွေ့ကြုံခံစားနိုင်သည်။ ဤသည်မှာ သူသည် သာမန်လူများနှင့် မကွာခြားကြောင်း၊ သူနှင့် လူများကြား ခြားနားချက် တစ်စုံတစ်ရာ မရှိကြောင်း၊ သူနှင့် လူများကြား ကွဲပြားမှုမရှိကြောင်း၊ သူသည် လူများကဲ့သို့ ဒုက္ခခံရကြောင်း သက်သေပြသည်။ လူတို့ ဒုက္ခခံရသောအခါ ဘုရားသခင်သည်လည်း ဒုက္ခခံရသည်။ လူတို့သည် ရံဖန်ရံခါ ဖျားနာပြီး ဝေဒနာခံစားရသည်။ ဘုရားသခင်က ဤအရာကို ကိုယ်တိုင် တွေ့ကြုံခံစားရသည်။ ဤဒုက္ခအားလုံးကို သူ မြည်းစမ်းခဲ့သည်။ ဤတစ်ကြိမ်တွင် လူ့ဇာတိခံဘုရားသခင်၏ ဒုက္ခသည် ကားတိုင်ပေါ်တွင် သေခြင်းကို မြည်းစမ်းခဲ့ရသည့်အချိန်ဖြစ်သော ယခင်ကကဲ့သို့မဟုတ်ပေ။ ဤသည်မှာ မလိုအပ်ပေ။ ယင်းကို တွေ့ကြုံခံစားပြီးဖြစ်သောကြောင့်ဖြစ်သည်။ ဤတစ်ကြိမ်မှာ လူသား၏ ဒုက္ခကို တွေ့ကြုံခြင်းနှင့် လူသား၏ ဒုက္ခကို သူကိုယ်တိုင်ခံယူခြင်းနှင့်သာ သက်ဆိုင်သည်။ ယခင်က ယေဟောဝါက ဝိညာဉ်တော်အဖြစ် အလုပ်လုပ်ခဲ့သည်။ ထိုအရာမှနေ၍ လူသားက အချို့သောအရာများကို ရရှိနိုင်ခဲ့သည်။ သို့ရာတွင် လူ့ဇာတိခံဘုရားသခင်၏ အမှုတော်ကို လူတို့က မြင်နိုင် ခံစားနိုင်သည်။ ထို့ကြောင့် လူတို့အတွက် ဝိညာဉ်တော်၏ လုပ်ဆောင်မှုထက်ပိုပြီး အဆင်ပြေစေကာ ထိတွေ့ရန် လွယ်ကူစေသည်။ ဤသည်မှာ တစ်ချက်ဖြစ်သည်။ အခြားတစ်ချက်မှာ လူ့ဇာတိခံဘုရားသခင်သည် ကမ္ဘာလောက၏ ဒုက္ခကို တွေ့ကြုံခံစားနိုင်သည်။ ဤအရာကို ဝိညာဉ်တော်၏ လုပ်ဆောင်မှုဖြင့် လုံးဝ မရရှိနိုင်ပေ။ မဖြစ်မနေ လူ့ဇာတိခံခြင်းအားဖြင့်သာ ရရှိနိုင်သည်။ ဝိညာဉ်တော်က အလုပ်လုပ်သည်ဆိုလျှင် ဝိညာဉ်တော်က သူပြောစရာရှိသည်တို့ကို ပြောပြီးနောက် ထွက်ခွာသွားမည်။ သူသည် လူတို့နှင့် အဆက်အသွယ်ရှိလျှင်ပင် ကမ္ဘာလောက၏ ဒုက္ခကို မတွေ့ကြုံနိုင်သေးပေ။ လူအချို့က “လူ့ဇာတိခံဘုရားသခင်က ဒုက္ခခံလျှင် ဝိညာဉ်တော်သည်လည်း ဒုက္ခမခံရသလော။ ဝိညာဉ်တော်သည်လည်း မကြုံတွေ့နိုင်သလော” ဟု မေးနိုင်သည်။ ဤအယူအဆမှာလည်း အဓိပ္ပာယ်မရှိ မဖြစ်သလော။ ဝိညာဉ်တော်သည် လူ့ဇာတိကို မိမိကိုယ်တိုင် ယူတင်ဝတ်ဆင်ပြီးနောက်မှသာ ဒုက္ခကို တွေ့ကြုံခံစားနိုင်သည်။ ဝိညာဉ်တော်နှင့် လူ့ဇာတိသည် ခွဲခြား၍မရပေ။ ဝိညာဉ်တော်သည်လည်း လူ့ဇာတိ၏ ဒုက္ခကို တွေ့ကြုံခံစားရသည်။ ဝိညာဉ်တော်က မိမိကိုယ်ကို လူ့ဇာတိကို ယူတင်ဝတ်ဆင်ခြင်း မရှိလျှင် ဤအရာကို တွေ့ကြုံခံစားနိုင်မည်မဟုတ်ပေ။ လူ့ဇာတိ၏ ဒုက္ခခံစားမှုများသည် ပို၍ အသေးစိတ်ကျသည်။ ပို၍ စစ်မှန်ပြီး ခိုင်မာသည်။ ဤအရာများသည် ဝိညာဉ်တော်က လက်လှမ်းမမီနိုင်သော အရာများဖြစ်သည်။ ရုပ်ပိုင်းဆိုင်ရာ ကမ္ဘာလောကတွင် ဝိညာဉ်တော်က အစားမထိုးနိုင်သည့် အရာအချို့ရှိသည်။ ဤသည်မှာ လူ့ဇာတိခံခြင်း၏ အပြည့်စုံဆုံးသော အရေးပါမှုဖြစ်သည်။

ခရစ်တော်သည် ကမ္ဘာလောက၏ မိသားစုပျော်ရွှင်မှုများတွင် ပါဝင်ခြင်းမရှိဟု ယခင်က ပြောခဲ့ဖူးသည်။ လူအချို့က “ခရစ်တော်ကို သူသွားသည့်နေရာတိုင်းက ကောင်းစွာကြိုဆိုကြသည်။ လူအချို့က သူ့အတွက် ကောင်းသောအရာများကိုပင် ဝယ်ပေးကြသည်။ သူသည် နေရာတိုင်းတွင် အလွန်အလေးပေးခြင်းခံရသည်။ အမှုအရာများက သူ့အတွက် အလွန်ပင်မွေ့လျော်ဖွယ်ဖြစ်ရမည်ဖြစ်ပြီး လုံးဝ ဒုက္ခခံရခြင်းမရှိပေ။ ထို့ကြောင့် သူက ယင်းတို့နှင့် ပတ်သက်ခြင်းမရှိဟု မည်သို့ဆိုနိုင်သနည်း” ဟု ပြောကြသည်။ ထိုစကားသည် မည်သို့ဖြစ်သနည်း။ သူက ယင်းတို့နှင့် ပတ်သက်ခြင်းမရှိဟု ဆိုခြင်းသည် ဤအရာများကို သူ ပျော်မွေ့ခြင်းမရှိဟု မဆိုလိုပေ။ ထိုထက် သူသည် ဤအရာများကြောင့် ဒုက္ခခံရသည်မှာ ပို၍နည်းပါးသွားခြင်း လုံးဝ မရှိကြောင်းကို ဆိုလိုပေသည်။ ဤသည်မှာ “သူက ယင်းတို့နှင့် ပတ်သက်ခြင်းမရှိ” ဆိုသည့် အဓိပ္ပာယ်ဖြစ်သည်။ ဥပမာ သင်သည် ရောဂါတစ်ခုခုဖြစ်ပြီး တစ်စုံတစ်ယောက်က သင့်ကို အဝတ်အစားကောင်းအချို့ ပေးသည်ဆိုပါစို့။ ဤအဝတ်အစားများကြောင့် သင်၏ ရောဂါဝေဒနာခံစားရမှုက သက်သာမည်လော။ မသက်သာပေ။ သင်၏ ဒုက္ခခံစားမှုက လုံးဝ သက်သာမည်မဟုတ်ပေ။ သင် ဒုက္ခခံရမည့်အရာကို ဒုက္ခခံရဦးမည်ဖြစ်သည်။ ဤသည်မှာ “ယင်းတို့နှင့် ပတ်သက်ခြင်းမရှိ” ဟူသည့် အဓိပ္ပာယ်ဖြစ်သည်။ ဥပမာအားဖြင့် ရောဂါတစ်ခုမှ ရရှိသော ဒုက္ခ၊ သို့မဟုတ် ပတ်ဝန်းကျင်၏ ချုပ်ချယ်မှုများသည် ကိုယ်ခန္ဓာသာယာမှုအားဖြင့် မသက်သာနိုင်ပေ။ ခရစ်တော်သည် ဤအရာများကို သူ၏ ပျော်မွေ့မှုအဖြစ် မမှတ်ယူပေ။ ထို့ကြောင့် “သူက ယင်းတို့နှင့် ပတ်သက်ခြင်းမရှိ” ဟု ဆိုခြင်းဖြစ်သည်။ အဓိပ္ပာယ်မရှိသောသူအချို့က “ဘုရားသခင်က ကမ္ဘာလောက၏ မိသားစုပျော်ရွှင်မှုတွင် ပါဝင်ပတ်သက်ခြင်း မရှိလျှင် ငါတို့က သူ့ကို မည်သို့ကြိုဆိုသည်က အရေးမပါပေ။ ငါတို့ မည်သည့်အရာကို လုပ်ဆောင်သည်ဖြစ်စေ ဘုရားသခင်က ဒုက္ခခံရမည်ဖြစ်သောကြောင့်ဖြစ်သည်” ဟူ၍ ထင်ကြသည်။ ဤနားလည်မှုသည် အလွန်ပင် အဓိပ္ပာယ်မရှိပေ။ ၎င်းတို့၏ စိတ်နှလုံးတွင် မလိုမုန်းထားစိတ်ရှိသည်ကို ပြသည်။ လူတို့၏ စိတ်နှလုံးများကို အကောင်းဆုံး အသုံးပြုရမည်။ လူတို့၏ တာဝန်များကို ၎င်းတို့၏ အရည်အချင်းရှိသမျှဖြင့် လုပ်ဆောင်ရမည်။ ထို့နောက်တွင် ဤသို့နားလည်သောသူများရှိသည်။ “ဘုရားသခင်သည် အတိသုခအလုံးစုံကို မွေ့လျော်လေ့ရှိခဲ့သည်။ ယခုတွင် ကမ္ဘာလောက၏ ဒုက္ခဖြစ်သော မတူညီသောအရာတစ်ခုကို စမ်းကြည့်ဖို့ ကြွလာသည်” ဟူ၍ ဖြစ်သည်။ ဤမျှ ရိုးရှင်းသလော။ ဘုရားသခင်က ကမ္ဘာလောက၏ ဒုက္ခကို တွေ့ကြုံခံစားဖို့ အဘယ်ကြောင့်ကြွလာသည်ကို သင်နားလည်ရမည်။ ဘုရားသခင်လုပ်ဆောင်သမျှ၏ အဓိပ္ပာယ်သည် အတော်အတန် နက်နဲ၏။ ဥပမာအနေဖြင့် ယေရှု ကားစင်တင်ခံရခြင်းကို စဉ်းစားလော့။ ယေရှုသည် အဘယ်ကြောင့် ကားစင်တင်ခံရသနည်း။ လူသားမျိုးနွယ်အားလုံးကို ရွေးနုတ်ရန်ဖြစ်သည် မဟုတ်လော။ လက်ရှိအချိန်တွင် ဘုရားသခင်၏ ဤလူ့ဇာတိခံယူခြင်းနှင့် လောက၏ ဆင်းရဲဒုက္ခကို တွေ့ကြုံခံစားခြင်းတို့သည်လည်း ထိုနည်းတူပင် ကြီးမားသော အဓိပ္ပာယ်ရှိ၏။ ယင်းမှာ လူသားမျိုးနွယ်၏ လှပသော ခရီးပန်းတိုင်အတွက်ဖြစ်သည်။ ဘုရားသခင်သည် သူ၏ အမှုတော်တွင် လက်တွေ့အကျဆုံးဖြစ်သည့်အရာအတိုင်း အတိအကျ အစဉ်လုပ်ဆောင်၏။ ဘုရားသခင်သည် လူကို အပြစ်မရှိသောသူအဖြစ် မြင်ပြီး လူသည် ဘုရားသခင်ရှေ့ လာရန် ကံကောင်းသည်မှာ အဘယ်ကြောင့်နည်း။ အဘယ်ကြောင့်ဆိုသော် ယေရှုသည် ကားတိုင်တွင် သံနှင့်ရိုက်ခံခဲ့သောကြောင့်၊ လူ့အပြစ်များကို ခံယူပြီး လူသားမျိုးနွယ်ကို ရွေးနုတ်ခဲ့သောကြောင့် ဖြစ်သည်။ ဤသို့ဆိုလျှင် လူသားမျိုးနွယ်သည် အဘယ်ကြောင့် ဒုက္ခမခံရတော့ခြင်း၊ ပူဆွေးမှုမရှိတော့ခြင်း၊ မျက်ရည်များ မကျရခြင်း၊ သက်ပြင်းမချရခြင်း ဖြစ်လိမ့်မည်နည်း။ အဘယ်ကြောင့်ဆိုသော် ဤတစ်ကြိမ်တွင် လက်ရှိအချိန် ဘုရားသခင်၏ လူ့ဇာတိခံယူခြင်းသည် ဒုက္ခအားလုံးကို သူ့အပေါ်သို့ ခံယူပြီးဖြစ်ကာ ဤဒုက္ခကို လူ့ကိုယ်စား ယခုခံယူပြီးပြီဖြစ်သောကြောင့် ဖြစ်သည်။ ဤသည်မှာ မိမိကလေးသာ ရောဂါပျောက်ကင်းနိုင်မည်ဆိုလျှင် သူ့အသက်တိုဖို့ ဆန္ဒပြုလျက် မိမိကလေးနာမကျန်းဖြစ်နေသည်ကို ကြည့်ပြီး ကောင်းကင်ဘုံသို့ ဆုတောင်းသော မိခင်တစ်ယောက်ကဲ့သို့ ဖြစ်သည်။ ဘုရားသခင်သည်လည်း နောင်တွင် လူသားမျိုးနွယ်အတွက် ဖြစ်ပေါ်လာမည့် လှပသော ခရီးပန်းတိုင်အတွက် အလဲအလှယ်အနေဖြင့် သူ၏ နာကျင်မှုကို ပေးလျက် ဤနည်းဖြင့် အလုပ်လုပ်သည်။ ပူဆွေးရခြင်း၊ မျက်ရည်များကျရခြင်း၊ သက်ပြင်းချရခြင်း၊ ဒုက္ခခံရခြင်းများ ရှိတော့မည် မဟုတ်ပေ။ ဘုရားသခင်သည် နောင်တွင် လူသားမျိုးနွယ်ရလာမည့် လှပသော ခရီးပန်းတိုင်အတွက် အလဲအလှယ်အနေဖြင့် လောက၏ ဆင်းရဲဒုက္ခကို ကိုယ်တိုင်ကြုံတွေ့ခံစားရခြင်းဟူသည့် အဖိုးအခကို ပေးသည်။ လှပသော ခရီးပန်းတိုင်အတွက် “အလဲအလှယ်အနေဖြင့်” ဤအရာကို လုပ်ဆောင်ခြင်း ဖြစ်သည်ဟုဆိုခြင်းက ဘုရားသခင်၌ လူသားမျိုးနွယ်ကို လှပသော ခရီးပန်းတိုင်ပေးအပ်ရန် အစွမ်းတန်ခိုး၊ သို့မဟုတ် အာဏာမရှိဟု မဆိုလိုဘဲ ဘုရားသခင်သည် လူတို့လုံးလုံး လက်ခံယုံကြည်စေရန်အတွက် ပို၍ လက်တွေ့ကျပြီး အစွမ်းထက်သော သက်သေကို ရှာလိုခြင်းဖြစ်သည်ဟုသာ ဆိုလို၏။ ဘုရားသခင်သည် ဤဒုက္ခကို ကြုံတွေ့ပြီးဖြစ်သည်။ ထို့ကြောင့် သူသည် လူသားမျိုးနွယ်ကို လှပသော ခရီးပန်းတိုင်ပေးအပ်ရန်၊ လူသားမျိုးနွယ်ကို ဤလှပသော ခရီးပန်းတိုင်နှင့် ကတိတော်ပေးသနားရန် အရည်အချင်း ပြည့်မီကာ အစွမ်းတန်ခိုးရှိသည့်အပြင် ဩဇာအာဏာလည်း ထိုမျှမက သာ၍ ရှိ၏။ စာတန်သည် လုံးလုံးလျားလျား ယုံကြည်လက်ခံမည်ဖြစ်သည်။ စကြဝဠာရှိ ဖန်ဆင်းခံအားလုံးသည်လည်း လုံးလုံးလျားလျား ယုံကြည်လက်ခံမည် ဖြစ်သည်။ အဆုံးတွင် ဘုရားသခင်သည် လူသားမျိုးနွယ်ကို သူ၏ ကတိတော်နှင့် ချစ်ခြင်းကို လက်ခံရရှိခွင့် ပေးလိမ့်မည်။ ဘုရားသခင် လုပ်ဆောင်သမျှတိုင်းသည် လက်တွေ့ကျသည်။ သူလုပ်ဆောင်သည့် မည်သည့်အရာမျှ အနှစ်မမဲ့သကဲ့သို့၊ အားလုံးကို မိမိဘာသာ တွေ့ကြုံ ခံစားလေသည်။ ဘုရားသခင်သည် လူသားမျိုးနွယ်အတွက် ခရီးပန်းတိုင်တစ်ခုအတွက် ဖလှယ်ရာတွင် သူကိုယ်တိုင်၏ ဆင်းရဲဒုက္ခ အတွေ့အကြုံနှင့်ဆိုင်သည့် အဖိုးအခကို သူပေးလေသည်။ ဤသည်မှာ လက်တွေ့ကျသော အမှုဖြစ်သည် မဟုတ်သလော။ မိဘများသည် ၎င်းတို့ သားသမီးများအဖို့အလို့ငှာ လေးနက်သော အဖိုးအခတစ်ခုကို ပေးနိုင်ကြပြီး ဤအရာက ၎င်းတို့၏ သားသမီးများအတွက် ၎င်းတို့၏ ချစ်ခြင်းကို ကိုယ်စားပြုသည်။ ဟုတ်ပေ၏၊ ဤအရာလုပ်ဆောင်ခြင်းဖြင့်၊ လူ့ဇာတိခံ ဘုရားသခင်သည် လူသားမျိုးနွယ်အဖို့ စိတ်ရင်းအမှန်ဆုံးနှင့် သစ္စာအရှိဆုံး ဖြစ်လေသည်။ ဘုရားသခင်၏ အနှစ်သာရမှာ သစ္စာနှင့်ပြည့်ဝသည်၊ သူပြောသည့်အတိုင်း သူပြုပြီး သူပြုသမျှ ဖြစ်မြောက်သည်။ လူသားများအတွက် သူ လုပ်ဆောင်သမျှတိုင်းသည် စိတ်ရင်းမှန်ဖြင့် လုပ်ဆောင်ခြင်းဖြစ်သည်။ စကားများ မိန့်မြွက်ခြင်း သက်သက်ကို သူ မပြုပေ၊ အဖိုးအခ သူပေးမည်ဟု ဆိုသည့်အခါ၊ စစ်မှန်သော အဖိုးအခကို သူပေးလေသည်။ လူသားမျိုးနွယ်၏ ဆင်းရဲဒုက္ခကို သူတာဝန်ယူပြီး သူတို့ကိုယ်စား ဆင်းရဲဒုက္ခခံမည်ဟု သူ ဆိုသည့်အခါ၊ ဤဆင်းရဲဒုက္ခကို ကိုယ်တိုင်ကိုယ်ကျ ခံစားကာ တွေ့ကြုံရင်း၊ သူတို့ကြားတွင် အသက်ရှင်ဖို့ သူ အမှန်တကယ် ကြွလာလေသည်။ ထို့နောက်တွင်၊ စကြဝဠာထဲရှိ အရာခပ်သိမ်းတို့သည် ဘုရားသခင် လုပ်သမျှတိုင်းက မှန်ကန်ကာ ဖြောင့်မတ်သည်၊ ဘုရားသခင် လုပ်ဆောင်သည့်အရာအားလုံး လက်တွေ့ကျသည်တို့ကို အသိအမှတ်ပြုကြလိမ့်မည်။ ဤသည်မှာ အားကောင်းသော သက်သေ ဖြစ်သည်။ ထို့အပြင်၊ လူသားမျိုးနွယ်သည် အနာဂတ်တွင် လှပသော ခရီးပန်းတိုင်တစ်ခု ရှိလိမ့်မည်ဖြစ်ပြီး၊ ကျန်ရှိသူအားလုံးက ဘုရားသခင်ကို ချီးမွမ်းကြလိမ့်မည်၊ ဘုရားသခင်၏ လုပ်ဆောင်ချက်များအား လူသားမျိုးနွယ်အတွက် သူ၏ ချစ်ခြင်းမေတ္တာမှ အမှန်လုပ်ဆောင်သည်ကို သူတို့ ချီးမွမ်းကြလိမ့်မည်။ ဘုရားသခင်သည် သာမန် လူတစ်ဦးအဖြစ် လူသားအလယ် နှိမ့်ချစွာ ကြွလာသည်။ သူသည် အမှုအချို့ကို ဆောင်ရွက်ရုံ၊ နှုတ်ကပတ်တော်အချို့ကို ပြောရုံမျှပြုလျက် ထို့နောက်တွင် ထွက်ခွာသွားခြင်း မဟုတ်ပေ၊ ယင်းအစား သူသည် လောက၏ နာကျင်မှုဝေဒနာကို တွေ့ကြုံခံစားလျက် လက်တွေ့ကျစွာ စကားပြောဆိုပြီး အလုပ်လုပ်သည်။ ဤနာကျင်မှု ဝေဒနာကို သူ တွေ့ကြုံခံစားပြီးဖြစ်သည့်နောက်တွင်မှ သူထွက်ခွာမည်ဖြစ်သည်။ ဤသည်မှာ ဘုရားသခင်၏ အမှု စစ်မှန်ပုံနှင့် လက်တွေ့ကျပုံ ဖြစ်သည်။ ကျန်ရှိသူအားလုံးသည် ယင်းကြောင့် ဘုရားသခင်ကို ချီးမွမ်းကြလိမ့်မည်ဖြစ်ပြီး၊ လူသားအဖို့ ဘုရားသခင်၏ သစ္စာတရားနှင့် သူ၏ ကြင်နာသောစိတ်ရှိခြင်းတို့ကို ၎င်းတို့ မြင်ရကြလိမ့်မည်။ ဘုရားသခင်၏ အလှတရားနှင့် ကောင်းမြတ်မှု အနှစ်သာရကို သူ၏ဇာတိပကတိ၌ လူ့ဇာတိခံယူခြင်း၏ အရေးပါမှုတွင် တွေ့မြင်နိုင်သည်။ သူလုပ်ဆောင်သမျှတိုင်းသည် စိတ်ရင်းမှန်ဖြင့် လုပ်ဆောင်ခြင်းဖြစ်သည်၊ သူပြောသမျှတိုင်းသည် လေးနက်ပြီး သစ္စာရှိသည်။ သူ လုပ်ဆောင်ဖို့ ရည်ရွယ်သမျှအားလုံးကို သူ လက်တွေ့ကျစွာ လုပ်ဆောင်သည်။ အဖိုးအခပေးဖို့ ရှိသည့်အချိန်တွင် သူ အမှန်တကယ် ပေးလေသည်၊ စကားများ မိန့်မြွက်ခြင်း သက်သက်ကို သူ မပြုပေ။ ဘုရားသခင်သည် ဖြောင့်မတ်သော ဘုရားသခင်ဖြစ်သည်၊ ဘုရားသခင်သည် သစ္စာရှိသော ဘုရားသခင် ဖြစ်ပေသည်။

နွေဦးရာသီ၊ ၁၉၉၇ ခုနှစ်


လောကီဆင်းရဲဒုက္ခကို ဘုရားသခင် မြည်းစမ်းခြင်း၏ အဓိပ္ပာယ်

လူ့ဇာတိခံဘုရားသခင်သည် နောင်ကာလတွင်ရှိသော လူ၏ လှပသော ပန်းတိုင်အတွက် အလဲအလှယ်အနေဖြင့် လူသားကိုယ်စား ဒုက္ခခံသည်။ သခင်ယေရှုပြုခဲ့သော အမှုတော်အဆင့်သည် အပြစ်ရှိသော လူ့ဇာတိ၏ ပုံသဏ္ဌာန်အဖြစ် ကားစင်တင်ခံရခြင်း၊ အပြစ်ဖြေရာယဇ် ဖြစ်ခြင်း၊ လူသားမျိုးနွယ်တစ်ရပ်လုံးကို ရွေးနုတ်ခြင်း၊ လှပသော ပန်းတိုင်ဆီသို့ လူ၏ ဝင်ရောက်မှုအတွက် အခြေခံအုတ်မြစ်ချခြင်းတို့ဖြစ်သည်။ သူသည် ကားစင်တင်ခံခဲ့ပြီး လူ၏ အပြစ်ကို ခံယူကာ လူသားမျိုးနွယ်ကို အပြစ်မှ ရွေးနုတ်ခဲ့သည်။ တစ်နည်းအားဖြင့်ဆိုသော် သူသည် လူ၏ အပြစ်များ ခွင့်လွှတ်ခံရပြီး ဘုရားရှေ့မှောက်သို့ လာရောက်နိုင်ခြင်း၏ သက်သေအဖြစ် အသုံးခံခဲ့သည်။ သူသည် စာတန်နှင့် တိုက်ပွဲတွင် အလဲအလှယ် ပြုလုပ်သည့်အရာတစ်ခုဖြစ်ခဲ့သည်။ ယခုအခါ နောက်ဆုံးသောကာလ ရောက်ရှိလာပြီဖြစ်သည့်အတွက် ဘုရားသခင်သည် သူ၏ အမှုတော်ကို အဆုံးသတ်လိုသည်။ ဤခေတ်ကို ပြီးဆုံးစေလိုသည်။ ပြီးလျှင် ကျန်ရှိသောသူများကို လှပသော ပန်းတိုင်သို့ ခေါ်ဆောင်လိုသည်။ ဘုရားသခင်သည် နောက်တစ်ဖန် လူ့ဇာတိခံယူခဲ့ပြီး တစ်ချိန်တည်းတွင်ပင် လူကို သိမ်းပိုက်စိုးမိုးလျက်၊ တရားစီရင်လျက်၊ သန့်စင်လျက်ဖြင့် သူသည် လူ၏ ကိုယ်စား ဒုက္ခခံသည်။ ပြီးလျှင် ဤအရာကို ဝေဒနာအားလုံးမှ လူ၏ လွတ်ငြိမ်းခွင့်အတွက် သက်သေအဖြစ်၊ အထောက်အထားအဖြစ် ပေးအပ်လေသည်။ ဆိုလိုသည်မှာ ဘုရားသခင်သည် ကိုယ့်သက်သေကိုယ် ခံတော်မူသည်။ ပြီးလျှင် သူသည် ဤအထောက်အထား၊ ဤသက်သေခံချက်ကို စာတန်အား အနိုင်ယူရန်လည်းကောင်း၊ နတ်ဆိုးများကို အရှက်ရစေရန်လည်းကောင်း၊ လူ၏ လှပသော ပန်းတိုင်အတွက် အလဲအလှယ်တစ်ခုအဖြစ်လည်းကောင်း အသုံးပြုလေသည်။

လူအချို့က “လူ့ဇာတိခံ ခန္ဓာက အလုပ်လုပ်ခြင်းသည် မည်သို့ပင်ဖြစ်စေ ဘုရားသခင်က အလုပ်လုပ်ခြင်းပင်ဖြစ်သည်။ ဇာတိပကတိ ခန္ဓာက အလုပ်လုပ်ခြင်းမဟုတ်။ ဘုရားသခင်၏ ဝိညာဉ်တော်က အတွင်းမှနေ၍ သူ့ကို ထိန်းချုပ်သည်” ဟု ဆိုသည်။ ဤသည်မှာ မှန်ကန်သလော။ မမှန်ပေ။ ဘုရားသခင်၏ လူ့ဇာတိခံခြင်းသည် သိမ်းပိုက်ခြင်းအလုပ် အဆင့်တစ်ခုကို သာမန်လူ့သဘာဝထဲတွင် လုပ်ဆောင်ကြောင်း၊ သင်မြင်ရသည့်အရာသည် သာမန်လူ့သဘာဝဖြစ်သော်လည်း ဤသည်မှာ အမှန်တကယ်တွင် ဘုရားသခင်ကိုယ်တော်တိုင် အလုပ်လုပ်နေခြင်းဖြစ်ကြောင်း၊ ဤဇာတိပကတိခန္ဓာက အလုပ်လုပ်သောအခါ အမှန်တကယ်တွင် ဘုရားသခင် ကိုယ်တော်တိုင် အလုပ်လုပ်နေခြင်းဖြစ်ကြောင်း ယခင်က ဆိုခဲ့သည်။ ဤသို့ ရှင်းပြပြီး မိတ်သဟာယဖွဲ့သောအခါတွင် လူတို့က ဤဇာတိပကတိခန္ဓာသည် အသုံးချပစ္စည်းတစ်ခုသာ ဖြစ်ကြောင်း၊ အပေါ်ယံ အခွံဖြစ်ကြောင်း၊ ဘုရားသခင်၏ ဝိညာဉ်တော်က စကားပြောပြီး အတွင်းမှနေ၍ သူ့ကို ကြီးကြပ်သောအခါမှသာ သူက ပြုမူဆောင်ရွက်ကြောင်း၊ ကြီးကြပ်မှုမရှိဘဲ ပြုမူဆောင်ရွက်ခြင်း မရှိကြောင်း၊ ဇာတိပကတိ ခန္ဓာက ဝိညာဉ်တော်က ညွှန်ကြားသည့်အရာတိုင်းကို ပြောကြောင်း၊ ဤသို့ ညွှန်ကြားခြင်း မခံရလျှင် မည်သည့်အရာကိုမျှ မပြောဟု ယုံကြည်လေ့ရှိကြသည်။ ဤသည်မှာ မှန်ကန်သလော။ မဟုတ်ပေ။ ဝိညာဉ်တော်က လူ့ဇာတိတွင် ပါဝင်ပေါင်းစည်းလိုက်သောအခါတွင် ဝိညာဉ်တော်နှင့် လူ့ဇာတိက တစ်သားတည်း ဖြစ်သွားသည်။ လူ့ဇာတိက လုပ်ဆောင်ခြင်းသည် ဝိညာဉ်တော်က လုပ်ဆောင်ခြင်း ဖြစ်သည်။ ဝိညာဉ်တော်က လုပ်ဆောင်ခြင်းသည် လူ့ဇာတိက လုပ်ဆောင်ခြင်း ဖြစ်သည်။ ဤအရာကိုသာ လူ့ဇာတိခံယူခြင်းဟု ခေါ်ဆိုနိုင်သည်။ ယနေ့တွင် အစွမ်းထက်ဆုံး ရှင်းပြချက်များမှာ ဤသို့ဖြစ်သည်။ ဘုရားသခင်သည် နောက်ဆုံးသောကာလတွင် လူ့ဇာတိ ခံယူသောအခါ တစ်ဖက်တွင် သူသည် သိမ်းပိုက်ခြင်းအမှုကို ပြုရန် လာရောက်ပြီး ဤခေတ်ကို အဆုံးသတ်ခြင်းဖြစ်သည်။ အခြားတစ်ဖက်တွင် လူ၏ ဝေဒနာကို ကြုံတွေ့ခံစားရန်လာသည့် ဇာတိပကတိ ခန္ဓာသည် လူ၏ ဝေဒနာကို ကြုံတွေ့ခံစားရန်လာသည့် ဘုရားသခင် ကိုယ်တော်တိုင်ဖြစ်သည်။ ဘုရားသခင်၏ လူ့ဇာတိနှင့် ဘုရားသခင်ကိုယ်တော်တိုင်က တစ်ခုတည်း ဖြစ်သည်။ ဇာတိပကတိ ခန္ဓာသည် လူတို့က သူ့ကို ယုံကြည်ထားသကဲ့သို့ အသုံးချခံပစ္စည်းမဟုတ်ပေ၊ အခွံတစ်ခုမျှသာလည်း မဟုတ်ပေ။ လူတို့ ယုံကြည်သကဲ့သို့ ထိန်းချုပ်၍ရသော ရုပ်ပိုင်းဆိုင်ရာ ဖြစ်တည်မှုတစ်မျိုးမျိုးလည်း မဟုတ်ပေ။ ဤလူ့ဇာတိသည် ဘုရားသခင် ကိုယ်တော်တိုင်၏ ပြယုဂ်ဖြစ်သည်။ လူတို့၏ ယခင်က နားလည်မှုသည် အလွန် အပေါ်ယံဆန်လွန်းသည်။ မိတ်သဟာယများသည် လူ၏ အယူအဆများနောက်သို့ လိုက်လျှင် လူတို့သည် လူ့ဇာတိကို လူ့ဇာတိအဖြစ်၊ ဝိညာဉ်တော်ကို ဝိညာဉ်တော်အဖြစ် လူ့ဇာတိနှင့် ဝိညာဉ်တော်ကို ခွဲခြားနိုင်ခြေရှိမည်။ ဤသည်မှာ သွေဖည်မှုဖြစ်သည်။ ထို့ကြောင့် လူတို့အတွက် အယူအဆများရှိရန်မှာလည်း လွယ်ကူလိမ့်မည်။

ယနေ့တွင် လူတို့နောက်ထပ် နားလည်ရမည့် အရာတစ်ခုမှာ ဤအရာဖြစ်သည်။ ဘုရားသခင်သည် လူ၏ ဝေဒနာကို တွေ့ကြုံခံစားရန် လူ့ဇာတိခံခဲ့သည်။ သို့သော် လူ့ဇာတိခံယူခြင်းအားဖြင့် ခံစားရသော ဝေဒနာနှင့် နာမကျန်းမှုများသည် သူ ခံစားသင့်သည့်အရာများ မဟုတ်ပေ။ လူအချို့က သူသည် သာမန်၊ ပုံမှန်လူ့ဇာတိရှိပြီး သဘာဝလွန် ပုဂ္ဂိုလ်တစ်ယောက်ယောက်မဟုတ်ဘဲ သာမန်လူတစ်ယောက် ဖြစ်သည့်အတွက် ဤဝေဒနာကို ရှောင်၍မရနိုင်ဟု ယုံကြည်ကြသည်။ သူသည် လူ၏ ခေါင်းကိုက်မှုများနှင့် ဆင်းရဲဒုက္ခများကို ခံစားရသင့်သည်၊ လူတို့က ပူခြင်းကို ခံစားရသောအခါ သူသည် ပူခြင်းကို ခံစားရသင့်သည်၊ ပြီးလျှင် ရာသီဥတုက ပူနွေးခြင်းမရှိသောအခါ လူတိုင်းနှင့်အတူ အေးစက်ခြင်းကို ခံစားရသင့်သည်ဟု ၎င်းတို့က ထင်ကြသည်။ ဤသည်မှာ သင်ထင်မြင်သည့် ပုံစံဖြစ်လျှင် သင်သည် ဤသာမန်နှင့် ပုံမှန်ဇာတိပကတိခန္ဓာသည် မည်သည့်ကွာခြားမှုမျှ မရှိဘဲ အခြားမည်သူမဆိုနှင့် အတိအကျပင် တူညီသည်ဟု မြင်သည်။ သို့သော် အမှန်မှာ ဤခန္ဓာက ခံစားရသော ဆင်းရဲဒုက္ခတွင် အဓိပ္ပာယ်ရှိသည်။ သာမန်လူသားဖျားနာမှုများ၊ သို့မဟုတ် အခြားဆင်းရဲဒုက္ခများသည် လူတို့ ဒုက္ခခံသင့်သည့်အရာများ ဖြစ်သည်။ ဤအရာတို့သည် ဖောက်ပြန်ပျက်စီးသော လူသားမျိုးနွယ်က ခံစားသင့်သည့် ဆင်းရဲဒုက္ခများ ဖြစ်သည်။ ဤသည်မှာ သာမန်ဥပဒေသဖြစ်သည်။ သို့သော် လူ့ဇာတိခံဘုရားသခင်က ဤဆင်းရဲဒုက္ခများကို ခံစားသည်မှာ မည်သည့်ရည်ရွယ်ချက် ဖြစ်သနည်း။ ယေရှု ကားတိုင်တွင် သံမှိုစွဲခံရခြင်းသည် သူ့တွင် ဖြစ်ပျက်သင့်သည့်အရာတစ်ခု ဖြစ်သလော။ ယေရှုသည် လူ့ဇာတိခံယူခြင်းဖြစ်သည်။ သူသည် အပြစ်မရှိပေ။ ပြီးလျှင် ထိုအချိန်ကာလရှိ ဥပဒေသများနှင့် ထိုအချိန်ကာလတွင် သူလုပ်ဆောင်ခဲ့သည့် အရာတို့ကိုကြည့်လျှင် သူသည် ကားစင်တင်ခြင်း မခံရသင့်ပေ။ ဤသို့ဆိုလျှင် သူသည် အဘယ်ကြောင့် ကားတိုင်ပေါ်သို့ အတင်ခံရသနည်း။ ယင်းမှာ လူသားမျိုးနွယ်အားလုံးကို ရွေးနုတ်ရန်ဖြစ်သည်။ လက်ရှိ လူ့ဇာတိခံယူခြင်းအားဖြင့် ခံစားရသော ဆင်းရဲဒုက္ခအားလုံးသည်၊ သူ့အပေါ်သို့ ကျရောက်သော ဖိနှိပ်မှုအားလုံးသည် မတော်တဆ ဖြစ်ပျက်ခဲ့ခြင်းလော။ သို့မဟုတ် ဘုရားသခင်က တမင်သက်သက် စီစဉ်ခဲ့ခြင်းဖြစ်သလော။ ယင်းတို့ကို တမင်သက်သက် စီစဉ်ခဲ့ခြင်း မဟုတ်သကဲ့သို့ မတော်တဆ ဖြစ်ခြင်းလည်းမဟုတ်ပေ။ ထိုအစား ပုံမှန် ဥပဒေသများအတိုင်း ဖြစ်ပျက်ခဲ့ခြင်းဖြစ်သည်။ အဘယ်ကြောင့် ငါ ဤသို့ ပြောသနည်း။ အဘယ်ကြောင့်ဆိုသော် ဘုရားသခင်သည် လူသားကြားတွင် သူ့ကိုယ်သူ ထားရှိခဲ့သောကြောင့်လည်းကောင်း၊ ဤသို့ ပြုမူဆောင်ရွက်ရန် သူ့ကိုယ်သူ လွတ်လပ်ခွင့် ပေးခဲ့သောကြောင့်လည်းကောင်း၊ ဤအမှုတော် အချိန်ကာလအတွင်းတွင် လူသားကဲ့သို့ တူညီသောဝေဒနာကို ခံစားခဲ့သောကြောင့်လည်းကောင်း ဖြစ်သည်။ ဘုရားသခင်သည် ဝေဒနာကို တမင်သက်သက် စီစဉ်ခဲ့လျှင် ဝေဒနာကို ရက်အနည်းငယ်သာ ခံစားရမည်။ အချိန်အများစုတွင် သူသည် ဒုက္ခခံစားရမည် မဟုတ်ချေ။ ထို့ကြောင့် ဘုရားသခင် အလုပ်လုပ်သောအခါတွင် လူသားကြား၌ ဘုရားသခင် တွေ့ကြုံရသော ဒုက္ခသည် တမင်သက်သက် စီစဉ်ခဲ့ခြင်း မဟုတ်သကဲ့သို့ ဆင်းရဲဒုက္ခအနည်းငယ်ကို မရည်ရွယ်ဘဲ ခံစားခဲ့ခြင်းလည်း မဟုတ်ပေ။ ထိုအစား သူသည် လူသားကြားတွင် တည်ရှိသော ဒုက္ခကို ကြုံတွေ့ရန် ကြွလာခြင်းဖြစ်သည်။ သူသည် လူသားတို့ကြားတွင် သူ့ကိုယ်သူ ထားရှိခဲ့သည်။ လူသားကဲ့သို့ ဒုက္ခခံသည်။ ပြီးလျှင် ခြွင်းချက်မရှိဘဲ လူသားကဲ့သို့ ဆက်ဆံခံခဲ့သည်။ သင်တို့ ညှဉ်းပန်းနှိပ်စက်ခြင်းခံရသကဲ့သို့ ခရစ်တော်သည်လည်း ညှဉ်းပန်းနှိပ်စက်ခြင်းမခံရသလော။ သင်တို့ လိုက်လံဖမ်းဆီးခြင်းခံရသည်။ ခရစ်တော်သည်လည်း လိုက်လံဖမ်းဆီးခြင်း မခံရသလော။ လူတို့သည် နာမကျန်း ဖြစ်ခြင်း၏ ညှဉ်းပန်းမှုဒဏ်ကိုခံရသည်။ ခရစ်တော်သည် တစ်စုံတစ်ရာ လျှော့‌ပေါ့၍ ခံစားရသလော။ သူသည် ကင်းလွတ်ခွင့်မရပေ။ ဤသည်မှာ နားလည်ရန် မလွယ်ကူသလော။ အဆင်းနီသောနဂါးကြီး၏ နိုင်ငံတွင် လာရောက် အလုပ်လုပ်ပြီးနောက် ဘုရားသခင်သည် ဒုက္ခခံသင့်သည်ဟု ယုံကြည်သောသူများလည်းရှိသည်။ ဤသည်မှာလည်း မမှားယွင်းသလော။ ဘုရားသခင်အတွက်မှာမူ ဤအရာသည် သူ ဒုက္ခခံသင့်သည်၊ မခံသင့်သည်ဆိုသည့် ကိစ္စမဟုတ်ပေ။ ဘုရားသခင်သည် လူတို့ ထပ်၍ ဒုက္ခမခံရရန်အတွက် လူသားတို့ကြားတွင် ဒုက္ခခံရသည့် အဖိုးအခကို ကိုယ်တိုင်ကိုယ်ကျ ပေးဆပ်ပြီးနောက် လူသားတို့အား လှပသော ပန်းတိုင်သို့ ခေါ်ဆောင်သဖြင့် စာတန်သည် လုံးလုံး လက်ခံယုံကြည်သွားလေသည်။ ဘုရားသခင်အတွက် ဤဝေဒနာများကို ခံစားရန် လိုအပ်သည်။ ဘုရားသခင်သည် ဤအမှုတော်အဆင့် အချိန်ကာလအတွင်းတွင် ဤဝေဒနာကို မခံစားလိုဘဲ လူသား၏ ဝေဒနာကို သဘောပေါက်နားလည်လိုခြင်းသာ ဖြစ်ပြီး ဤထက်မပိုလျှင်လည်းကောင်း၊ သူ့ကိုယ်စား အနည်းငယ်သော တမန်တော်များကိုဖြစ်စေ၊ သန့်ရှင်းသောဝိညာဉ်တော်က အသုံးပြုသော လူများကိုဖြစ်စေ အသုံးပြုခဲ့လျှင်လည်းကောင်း ထို့နောက်တွင် ၎င်းတို့ ခံစားရသော ဝေဒနာများကို ၎င်းတို့က ဘုရားသခင်ထံ တင်ပြခြင်းဖြင့်လည်းကောင်း၊ သို့မဟုတ် ဘုရားသခင်သည် သက်သေခံရန်အတွက် အထူးပုဂ္ဂိုလ်အနည်းငယ်ကို အသုံးပြုပြီး ၎င်းတို့ကို လူသားကြားတွင် အနာကျင်ဆုံးသောအရာများကို ခံစားစေလျှင်လည်းကောင်း၊ ထို့နောက် ၎င်းတို့သည် ဤဝေဒနာကို ခံနိုင်ပြီး ဤသက်သေကို ခံလျှင်လည်းကောင်း စာတန်ကိုယ်၌သည်ပင် လုံးလုံး လက်ခံယုံကြည်ဦးမည် ဖြစ်ပြီး ၎င်းတို့ လုပ်ဆောင်သည့်အရာအတွက် အပြန်အလှန်အားဖြင့် လူသားတို့သည် နောင်ကာလတွင် ဒုက္ခခံရမည် မဟုတ်ချေ။ ဘုရားသခင်က ဤသို့ လုပ်ဆောင်နိုင်သလော။ လုပ်ဆောင်နိုင်သည်။ သို့သော် ဘုရားသခင်ကိုယ်တော်တိုင်သာ ဘုရားသခင် ကိုယ်တော်တိုင်၏ အမှုကို လုပ်ဆောင်သည်။ လူတို့၏ သက်သေခံချက်သည် မည်မျှမြင့်မြတ်ပါစေ စာတန်ကို သက်ရောက်မှုရှိမည်မဟုတ်ပေ။ စာတန်က “ကိုယ်တော်က လူ့ဇာတိခံပြီး ဖြစ်သောကြောင့် လူ၏ ဝေဒနာကို အဘယ်ကြောင့် ကိုယ်တိုင် မကြုံတွေ့ကြည့်သနည်း” ဟု ဆိုလိမ့်မည်။ ဆိုလိုသည်မှာ ဘုရားသခင်က ဤသို့ အလုပ်မလုပ်လျှင် ဤသို့သော သက်သေခံချက်သည် အလွန်အစွမ်းထက်မည်မဟုတ်ပေ။ ဘုရားသခင် ကိုယ်တော်တိုင်၏ အမှုကို ဘုရားသခင် ကိုယ်တော်တိုင် လုပ်ဆောင်ရမည်။ ထိုအခါမှသာ လက်တွေ့ကျမည် ဖြစ်သောကြောင့်တည်း။ ပြီးလျှင် ဘုရားသခင်က လုပ်ဆောင်သည့် ဤအမှုတော်အဆင့်မှနေ၍ ဘုရားသခင်လုပ်ဆောင်သမျှတွင် အဓိပ္ပာယ်ရှိကြောင်း၊ လူ့ဇာတိခံယူခြင်းအားဖြင့် ခံစားသော ဝေဒနာအားလုံးသည် အဓိပ္ပာယ်ရှိကြောင်း၊ ဘုရားသခင်သည် မည်သည့်အရာကိုမျှ ကြုံသလိုမလုပ်ဆောင်သကဲ့သို့ အသုံးမဝင်သောအရာကိုလည်း မလုပ်ဆောင်ကြောင်းတို့ကို မြင်နိုင်သည်။ အလုပ်လုပ်ပြီး လူသား၏ ဝေဒနာကို ကြုံတွေ့ဖို့ရန် လူ့ဇာတိခံယူခြင်း၏ ရောက်ရှိလာခြင်းသည် မလုပ်ဆောင်ရန် ရွေးချယ်၍ရသော အရာမဟုတ်ဘဲ အလိုအပ်ဆုံးသောအရာ ဖြစ်သည်။ ဤအရာသည် လူသားမျိုးနွယ်နှင့် လူသားမျိုးနွယ်၏ အနာဂတ်ခရီးပန်းတိုင်အတွက် အလိုအပ်ဆုံးသောအရာ ဖြစ်သည်။ ဤအရာကို လူသားကို ကယ်တင်ရန်၊ လူသားကို ရယူရန်၊ လူသားကို လှပသော ပန်းတိုင်ဆီသို့ ပို့ဆောင်ပေးရန်အတွက် ဆောင်ရွက်ပြီး အသုံးပြုခြင်းဖြစ်သည်။

လူ့ဇာတိခံယူခြင်းနှင့် သက်ဆိုင်သည့် သမ္မာတရားများကို ရှုထောင့်အမျိုးမျိုးမှ ဆွေးနွေးသင့်သည်။

၁။ သာမန်၊ ပုံမှန်ဖြစ်သော လူ့ဇာတိကို လိုအပ်ခြင်း။

၂။ ဤသာမန်၊ ပုံမှန်ဖြစ်သော လူ့ဇာတိ၏ လုပ်ဆောင်မှု၏ လက်တွေ့ကျသော လက္ခဏာသွင်ပြင်။

၃။ လူသား၏ ဝေဒနာကို ကြုံတွေ့ခံစားရန် လူသားတို့ကြားသို့ ဘုရားသခင် ကြွလာခြင်း၏ အဓိပ္ပာယ်၊ သို့မဟုတ် လိုအပ်မှု။

ဘုရားသခင်သည် လူ၏ ဝေဒနာကို အဘယ်ကြောင့် ကိုယ်တိုင်ကိုယ်ကျ ကြုံတွေ့ရမည်နည်း။ ဘုရားသခင်အတွက် ဤသို့မလုပ်ဆောင်လျှင် မရသလော။ ဤတွင် အခြားအဓိပ္ပာယ် ရှုထောင့်တစ်ခုလည်းရှိသည်။ ဤသာမန်၊ ပုံမှန်ဖြစ်သော လူ့ဇာတိ၏ လုပ်ဆောင်မှုသည် လူတို့ကို သိမ်းပိုက်နိုင်ပြီး စုံလင်စေနိုင်သည်။ သို့သော် လူတို့၏ အနှစ်သာရနှင့် လူသား၏ ဖြစ်တည်မှု ဥပဒေသများအရ ၎င်းတို့သည် အနှစ်မရှိခြင်း၊ ဝေဒနာ၊ ပူပင်သောကဒဏ်၊ သက်ပြင်းချခြင်းများဖြင့် ရှင်သန်နေဦးမည် ဖြစ်သည်ဟုလည်းကောင်း၊ ၎င်းတို့၏ နာမကျန်းမှုများမှ လွတ်မြောက်နိုင်စွမ်း ရှိဦးမည် မဟုတ်ဟုလည်းကောင်း ဆိုလိုသည်။ ဥပမာ ဘုရားသခင်အပေါ် သင်၏ ချစ်ခြင်းသည် အတိုင်းအတာတစ်ခုသို့ ရောက်ရှိသွားသည်။ သင်သည် ဘုရားသခင်အား နားလည်ခြင်းနှင့်ပတ်သက်၍ အတွေ့အကြုံအချို့ ရှိသည်။ သင်၏ ဖောက်ပြန်ပျက်စီးသော စိတ်သဘောထားများ ပြေလည်သွားပြီးဖြစ်သည်။ ပြီးလျှင် သင်သည် စုံလင်စေခြင်း ခံရပြီးဖြစ်သည်၊ သင်သည် ဘုရားသခင်ကို ချစ်သောသူတစ်ယောက် ဖြစ်သည်ဟု ဘုရားသခင်က ပြောသည်။ ဘုရားသခင်က လူတို့ကို ဤအဆင့်အထိ ကယ်တင်ပြီးနောက် ထွက်ခွာသွားလျှင်၊ ဤနည်းအားဖြင့် လူ့ဇာတိခံယူခြင်းအမှုက ပြီးဆုံးလျှင် လူတို့၏ နာမကျန်းမှုများ၊ အနှစ်မရှိမှု၊ ဇာတိပကတိ၏ ဝမ်းနည်းမှုနှင့် ပြဿနာများက ရှိနေဆဲဖြစ်မည်။ ဤသည်မှာ ဘုရားသခင်၏ လူတို့ကို ကယ်တင်ခြင်းအမှုသည် ပြီးဆုံးမည်မဟုတ်ဟု ဆိုလိုသည်။ လူတစ်ယောက်သည် စုံလင်စေခြင်းခံရကောင်း ခံရနိုင်သည်။ ဘုရားသခင်ကို သိမြင်နိုင်ပြီး ချစ်နိုင်သည်။ ကိုးကွယ်နိုင်သည်။ သို့သော် ၎င်းတို့သည် ၎င်းတို့၏ ဖျားနာမှုများနှင့် ပြဿနာများကို ဖြေရှင်းနိုင်သလော။ သမ္မာတရားရှိခြင်းသည် ဤအရာကို မဖြေရှင်းနိုင်ပေ။ ၎င်းတို့သည် ယခုအခါတွင် သမ္မာတရား ရှိပြီဖြစ်သဖြင့် လူ့ဇာတိ နာမကျန်းဖြစ်ခြင်းက ၎င်းတို့ကို ဝေဒနာခံစားရအောင် မလုပ်တော့၊ သို့မဟုတ် ဒုက္ခခံစားရအောင် မလုပ်တော့ဟု မည်သူကမျှ မပြောခဲ့ဖူးပေ။ ထိုဝေဒနာမျိုးကို မည်သူကမျှ မပြုပြင်နိုင်ပေ။ သင်က “ယခုတွင် ရှင်သန်ခြင်းက ကျွန်ုပ်အတွက် အလွန်ပင် အဓိပ္ပာယ်ရှိသည်ဟု ခံစားရသည်။ သို့သော် ဖျားနာသောအခါတွင် နာကျင်ဆဲဖြစ်သည်” ဟူ၍သာ ဆိုနိုင်သည်။ ဤသည်မှာ မှန်ကန်သလော။ ဤခံစားချက်သည် စစ်မှန်သလော။ ဤအတွက်ကြောင့် လူ့ဇာတိခံခြင်းသည် လူကို သိမ်းပိုက်ခြင်းနှင့် စုံလင်ခြင်းအမှုကိုသာ လုပ်ဆောင်ခဲ့လျှင်၊ လူ့ဇာတိခံယူခြင်းသည် လူတို့ကို စုံလင်စေခြင်းသာ လုပ်ဆောင်ခဲ့ပြီး ၎င်းတို့၏ ကမ္ဘာတွင်ရှိသော ခံစားရသော ဝေဒနာကို မဖြေရှင်းခဲ့လျှင် ကမ္ဘာတွင်ရှိသော လူများရင်ဆိုင်ရသည့် ဝေဒနာအားလုံး၊ လူတို့၏ နာမကျန်းမှုများ၊ လူတို့၏ ဝမ်းမြောက်မှုနှင့် ဝမ်းနည်းမှုများ၊ လူတို့ တစ်ဦးချင်းစီ၏ စိုးရိမ်ပူပန်မှုများအားလုံးသည် ဖြေရှင်း၍ မရနိုင်ဖြစ်လိမ့်မည်။ ပြီးလျှင် လူတို့အား ကမ္ဘာမြေပေါ်တွင် နှစ်တစ်ထောင်၊ တစ်သောင်း အသက်ရှင်ခွင့်ပေးလျှင်ပင် မွေးဖွားခြင်း၊ အသက်ကြီးခြင်း၊ နာမကျန်းဖြစ်ခြင်းနှင့် သေဆုံးခြင်းတို့နှင့် သက်ဆိုင်သော ဤပြဿနာများနှင့် အရေးကိစ္စများသည် ပြေလည်မည်မဟုတ်ပေ။ ဘုရားသခင်သည် လူသား၏ ဤဝေဒနာကို တွေ့ကြုံခံစားရန် ကြွလာခဲ့သည်။ တွေ့ကြုံခံစားပြီးနောက်တွင် သူသည် တကယ့်အရင်းအမြစ်မှစ၍ ဖြေရှင်းသည်။ ထို့နောက်တွင် လူသားသည် မွေးဖွားခြင်း၊ အသက်ကြီးခြင်း၊ နာမကျန်းဖြစ်ခြင်း၊ သို့မဟုတ် သေဆုံးခြင်းတို့နှင့် သက်ဆိုင်သော အရေးကိစ္စများကြောင့် ဒုက္ခမရောက်တော့ပေ။ ယေရှုသည် သေခြင်းတရားကို တွေ့ကြုံခံစားခဲ့သည်။ ဤလူ့ဇာတိခံယူခြင်းသည် မွေးဖွားခြင်းနှင့် နာမကျန်းဖြစ်ခြင်း၏ ဝေဒနာကိုသာ တွေ့ကြုံခံစားရသည်။ (အသက်ကြီးခြင်းကို ကြုံတွေ့ဖို့မလိုပေ။ နောင်ကာလတွင် လူတို့သည် အသက်အရွယ် ကြီးရင့်လာမည်မဟုတ်ပေ။) ဘုရားသခင်သည် ဤဝေဒနာအားလုံးကို ကြုံတွေ့ပြီးနောက်တွင် လူသား၏ ဝေဒနာသည် အဆုံးတွင် ဖယ်ရှားခြင်းခံရမည်။ ဘုရားသခင်သည် လူသားကိုယ်စား ဝေဒနာအားလုံးကို ခံစားပြီးနောက်တွင် သူသည် အဆုံးတွင် လူသားမျိုးနွယ်၏ လှပသော ပန်းတိုင်အတွက် အလဲအလှယ်ပြုလုပ်ပေးသော အစွမ်းထက်သော သက်သေရှိမည်ဖြစ်ပြီး ဤသို့ဖြင့် လူသား၏ မွေးဖွားခြင်း၊ အသက်ကြီးခြင်း၊ နာမကျန်းဖြစ်ခြင်း၊ သေဆုံးခြင်းကို ဖယ်ရှားလိမ့်မည်။ ဤအရာတွင် အဓိပ္ပာယ်မရှိသလော။ ထို့ကြောင့် မွေးဖွားခြင်းဖြစ်စေ၊ နာမကျန်းဖြစ်ခြင်းဖြစ်စေ၊ ဆင်းရဲဒုက္ခဖြစ်စေ၊ မချိတင်ကဲ ဝေဒနာဖြစ်စေ လူ့ဇာတိခံယူခြင်းသည် လူသား၏ ဝေဒနာကို တွေ့ကြုံခံစားသည်။ ပြီးလျှင် ဤသို့သောဝေဒနာသည် မည်သည့်လက္ခဏာသွင်ပြင် ရှိသည်ဖြစ်စေ လူ့ဇာတိခံယူခြင်းက လူသား၏ ကိုယ်စား ဤသို့ခံယူခြင်းဖြစ်ကာ သင်္ကေတတစ်ခုအဖြစ်၊ ပရောဖက်ပြုချက်ဆိုင်ရာ နိမိတ်လက္ခဏာတစ်ခုအဖြစ် ဖြည့်ဆည်းပေးသည်။ လူသားမျိုးနွယ်က ဒုက္ခခံဖို့ မလိုအပ်တော့ရန်အတွက် သူသည် ဤဝေဒနာအားလုံးကို တွေ့ကြုံခံစားခဲ့သည်။ ကိုယ်တိုင်ကိုယ်ကျ ခံယူသည်။ ဤသည်မှာ အရေးပါမှုရှိသည့် နေရာဖြစ်သည်။ လူတို့သည် စုံလင်စေခြင်း ခံရပြီးသည်နှင့် ဘုရားသခင်ကို ကိုးကွယ်နိုင်သည်။ ဘုရားသခင်ကို ချစ်နိုင်သည်။ ဘုရားသခင်၏ အလိုတော်နှင့်အညီ ပြုမူလုပ်ဆောင်နိုင်သည်။ ဘုရားနှုတ်ကပတ်တော်နှင့်အညီ ပြုမူလုပ်ဆောင်နိုင်သည်။ ပြီးလျှင် ဘုရားသခင်၏ သတ်မှတ်ချက်များနှင့်အညီ ပြုမူလုပ်ဆောင်နိုင်သည်။ ထို့နောက်တွင် ၎င်းတို့၏ ဒုက္ခများနှင့် ဝေဒနာများသည် ပြေလည်သွားသည်။ ဤသည်မှာ လူသားကိုယ်စား ဘုရားသခင် ဒုက္ခခံခြင်း၏ လေးနက်မှုဖြစ်သည်။ ယင်းသည် လူတို့အား ကမ္ဘာပေါ်တွင် ဘုရားသခင်ကို ကိုးကွယ်ရသည့် အခွင့်ကို ပေးရုံမကဘဲ ဤနာမကျန်းဖြစ်ခြင်းများ၏ အလွန်ပြင်းထန်သည့် ဝေဒနာနှင့် ဝန်ထုပ်ဝန်ပိုးမှ လွတ်မြောက်ခွင့်၊ မွေးဖွားခြင်း၊ အသက်ကြီးခြင်း၊ နာမကျန်းဖြစ်ခြင်းနှင့် သေဆုံးခြင်းတို့နှင့် သက်ဆိုင်သော အရေးကိစ္စများမှ လွတ်မြောက်ခွင့်၊ ဘဝသံသရာများမှ လွတ်မြောက်ခွင့်ကိုလည်း ပေးသည်။ လက်ရှိ လူ့ဇာတိခံယူခြင်း အချိန်ကာလအတွင်းတွင် ဤဝေဒနာကို ခံစားခြင်းနှင့် သိမြင်ခြင်းတွင် ဘုရားသခင်သည် လူသား၏ ကိုယ်စား ဤအရာများကို ခံယူသည်။ ပြီးလျှင် ထိုအရာများကို ဘုရားသခင် ခံယူပြီးသည်နှင့် ကျန်ရှိသောသူများသည် ဤဝေဒနာကို ခံစားဖို့ မလိုအပ်တော့ပေ။ ဤသည်မှာ ပရောဖက်ပြုချက်ဆိုင်ရာ နိမိတ်လက္ခဏာ ဖြစ်သည်။ အဓိပ္ပာယ်မရှိသောလူအချို့က “ဤသို့ဆိုလျှင် ဘုရားသခင်သည် ဤအရာကို လူသား၏ ကိုယ်စား သူတစ်ဦးတည်း လုပ်ဆောင်သလော” ဟူ၍ မေးသည်။ ဘုရားသခင်သည် လူ့ဇာတိခံယူပြီး လူသားတို့ကိုယ်စား ဒုက္ခခံခြင်းက လုံလောက်သည်။ အခြားမည်သူက ဤသို့လုပ်ဆောင်ဖို့ လိုအပ်သနည်း။ ဤသည်မှာ ဘုရားသခင်က အရာအားလုံးကို သူ့ဘာသာ လုပ်ဆောင်နိုင်ပြီး မည်သည့်အရာကိုမဆို ဝင်ရောက် နေရာယူနိုင်သောကြောင့်ဖြစ်သည်။ သူသည် အရာအားလုံးကို ကိုယ်စားပြုနိုင်သည်။ ပြီးလျှင် အရာအားလုံး၏၊ လှပသော၊ ကောင်းမွန်သော၊ အပြုသဘောဆောင်သောအရာအားလုံး၏ သင်္ကေတ ဖြစ်နိုင်သည်။ ထို့အပြင် ယခုအခါ သူသည် လူသား၏ ဝေဒနာကို လက်တွေ့ကျစွာ တွေ့ကြုံခံစားပြီးသည့်အခါ သူသည် လူသားတို့၏ နောင်ကာလဝေဒနာများအားလုံးကို ဖယ်ရှားရန်အတွက် ပို၍ပင် အစွမ်းထက်သော သက်သေခံချက်နှင့် အထောက်အထားတို့ကို အသုံးပြုရန် ပို၍ပင် သတ်မှတ်ချက်နှင့် ပြည့်စုံပြီဖြစ်သည်။

ဤသို့ ဆောင်ရွက်ခြင်းအားဖြင့် လူ့ဇာတိခံယူခြင်း အဆင့်နှစ်ဆင့်၏ အမှုသည် ပြီးဆုံးပြီး ရှင်းလင်းသော စည်းတစ်ခုဖြစ်လာသည်။ ပထမအဆင့် လူ့ဇာတိခံယူခြင်းမှ ဤလူ့ဇာတိခံယူခြင်းအထိ ဤအဆင့်နှစ်ဆင့်၏ လုပ်ဆောင်မှုသည် လူသားဖြစ်တည်မှု၏ ဝေဒနာအလုံးစုံနှင့် လူတို့၏ ကိုယ်ပိုင် ဒုက္ခကို ဖြေရှင်းခဲ့သည်။ အဘယ်ကြောင့် ဘုရားသခင်က လူ့ဇာတိ၌ ဤအရာကို ကိုယ်တိုင်ကိုယ်ကျ လုပ်ဆောင်ရမည်ဖြစ်သနည်း။ ပထမဦးစွာ လူတို့သည် ၎င်းတို့၏ ဘဝတစ်လျှောက်လုံး ခံစားရသည့် ဝေဒနာများဖြစ်သော မွေးခြင်း၊ အိုခြင်း၊ နာခြင်းနှင့် သေခြင်းတို့သည် အဘယ်မှ လာခဲ့သည်ကိုလည်းကောင်း၊ လူသားသည် ဤအရာများကို အဘယ်ကြောင့် ခံစားရသည်ကိုလည်းကောင်း နားလည်ရမည်။ ဘုရားသခင်က လူကို အစအဦး၌ ဖန်ဆင်းခဲ့သောအခါ လူသားသည် ဤဝေဒနာများမှ ကင်းလွတ်ခဲ့သည် မဟုတ်လော။ သို့ဆိုလျှင် နောက်ပိုင်းတွင် လူသား စတင်ခံစားခဲ့ရသော ဤဝေဒနာများသည် အဘယ်မှ လာခဲ့သနည်း။ ၎င်းတို့သည် စာတန်ထံမှ လာခဲ့သည်။ ဤဝေဒနာများသည် စာတန်က လူသားကို စုံစမ်းသွေးဆောင်ပြီး ဖောက်ပြန်ပျက်စီးစေကာ ထို့နောက်တွင် ယိုယွင်းပျက်စီးသွားပြီးနောက် ပေါ်ပေါက်လာခဲ့သည်။ လူ့ဇာတိပကတိ၏ ဝေဒနာများ၊ စိုးရိမ်ပူပန်မှုများနှင့် အနှစ်မဲ့ခြင်းအပြင် လူ့လောကရှိ ဆိုးဝါးသော အရာအားလုံးတို့သည် စာတန်က လူကို ဖောက်ပြန်ပျက်စီးစေပြီးနောက်တွင် ပေါ်ပေါက်လာခဲ့သည်။ စာတန်၏ ဖောက်ပြန်ပျက်စီးစေခြင်းကို ခံရပြီးနောက် လူသားသည် စာတန်ဆန်သော စိတ်သဘောထားများ ရှိလာခဲ့ပြီး သို့ဖြစ်၍ သူသည် တိုး၍ ယိုယွင်းပျက်စီးလာသည်၊ သူ၏ နာမကျန်းမှုသည် တိုး၍ပင် နက်ရှိုင်းလာသည်၊ သူ၏ ဝေဒနာသည် တိုး၍ ကြီးမားလာကာ လောကသည် အနှစ်မဲ့ပြီး စိတ်မချမ်းမြေ့ဖွယ် ဖြစ်သည်ဟူ၍လည်းကောင်း၊ ဤလောကတွင် အသက်ဆက်ရှင်သန်ရန် မဖြစ်နိုင်ဟူ၍လည်းကောင်း၊ ဤလောကတွင် နေထိုင်ခြင်းသည် တိုး၍ မျှော်လင့်ချက်မဲ့လာသည်ဟူ၍လည်းကောင်း တိုး၍တိုး၍ ခံစားလာရသည်။ သို့ဖြစ်၍ ဤဝေဒနာအားလုံးကို လူအပေါ်သို့ စာတန်က ဆောင်ကြဉ်းခဲ့ခြင်းဖြစ်ပြီး စာတန်က လူသားကို ဖောက်ပြန်ပျက်စီးစေ၍ ယိုယွင်းပျက်စီးသွားပြီးနောက်တွင် ဖြစ်ပေါ်လာခဲ့သည်။ လူတို့ကို စာတန်၏ လက်ထဲမှ ပြန်လည်ခေါ်ဆောင်ပြီး လူတို့ကို လှပသော ပန်းတိုင်ပေးဖို့ရန်အတွက် ဘုရားသခင်က ဤဝေဒနာကို ကိုယ်တိုင်ကိုယ်ကျ တွေ့ကြုံခံစားဖို့ လိုအပ်သည်။ လူတို့သည် အပြစ်တရားမရှိလျှင်ပင် ၎င်းတို့အတွက် နာကျင်ဖွယ်ဖြစ်သော အရာများရှိနေဆဲ ဖြစ်သည်။ စာတန်က ၎င်းတို့ကို ထိန်းချုပ်နေဆဲဖြစ်သည်။ ၎င်းတို့ကို ခြယ်လှယ်နိုင်ဆဲဖြစ်သည်။ ၎င်းတို့ကို အဆုံးစွန်သော ဝေဒနာနှင့် အလွန်အမင်း စိတ်ဆင်းရဲခြင်းကို ဖြစ်စေနိုင်သည်။ ထို့ကြောင့် လူ့ဇာတိခံယူခြင်းက ဤဝေဒနာများကို ကိုယ်တိုင်ကိုယ်ကျ တွေ့ကြုံခံစားခြင်း၊ စာတန်၏ လက်ခုပ်အတွင်းမှ လူတို့ကို ပြန်လည်ခေါ်ယူခြင်းနှင့် မည်သည့်ဝေဒနာကိုမျှ လူတို့ ထပ်၍ မခံစားရစေရန် တားဆီးခြင်းတို့သည် အလွန်ပင် အဓိပ္ပာယ်မရှိသလော။ ယေရှုသည် ရွေးနုတ်ခြင်းအမှုကို ပြုရန် ကြွလာသောအခါ၌ အပေါ်ယံတွင် သူသည် ပညတ်တော်နှင့် စည်းမျဉ်းစည်းကမ်းများကို မလိုက်နာသည့်ပုံစံရှိသည်။ သို့သော် အမှန်မှာ ဤအရာသည် ပညတ်တော်ကို ပြည့်စုံစေသည်။ ပညတ်တော်ကို အဆုံးသတ်ပြီး ကျေးဇူးတော်ခေတ်ကို အစပြုကာ လူသားအပေါ် သက်ညှာမှုနှင့် မေတ္တာကျေးဇူးတော်တို့ကို ယူဆောင်ပေးသည်။ ထို့နောက် ယေရှု ကားစင်တင်ခံရသောအခါ လူသား၏ အပြစ်အားလုံးကို ဖြေလွှတ်ပေးခဲ့သည်။ ယေရှုသည် လူသားကို ဘုရားသခင်၏ ပလ္လင်တော်ရှေ့သို့ ပြန်ရသည့်အခွင့်ကိုပေးရန် သူကိုယ်တိုင်၏ တန်ဖိုးရှိသော အသွေးတော်ကို အသုံးပြုခဲ့သည်။ သူသည် လူသားကို ရွေးနုတ်ရန်အတွက် ကားစင်တင်ခံခြင်းသက်သေနှင့် အမှန်တရားကို အသုံးပြုခဲ့သည်ဟု ဆိုနိုင်သည်။ လူသား၏ အပြစ်များကို ဘုရားသခင်က ခွင့်လွှတ်ခဲ့သော်လည်း လူသားသည် စာတန်က ဖျက်ဆီးခြင်းကို အလွန်အမင်း ခံထားရပြီးဖြစ်သည်။ လူသား၏ အပြစ်ပြုသော သဘာဝက ကျန်ရှိနေဆဲဖြစ်ကာ လူသားသည် ဆက်လက်၍ အပြစ်ပြုပြီး ဘုရားသခင်ကို အာခံသည်။ ဤသည်မှာ ငြင်းဆန်မရသော အချက်ဖြစ်သည်။ ထို့ကြောင့် ဘုရားသခင်က လူသား၏ အပြစ်ပြုသော သဘာဝအား သန့်စင်ခြင်းအမှု ပြုရန်အတွက် ဒုတိယအကြိမ် လူ့ဇာတိခံယူခဲ့သည်။ ဆိုလိုသည်မှာ ဘုရားသခင်သည် လူသား၏ ဖောက်ပြန်ပျက်စီးသော စိတ်သဘောထားကို သန့်စင်ပေးရန်အတွက် လူသားကို တရားစီရင်ပြီး ပြစ်တင်ဆုံးမသည်။ ဘုရားသခင် လူ့ဇာတိခံသည့် ပထမအကြိမ်တွင် သူသည် လူသားမျိုးနွယ်၏ အပြစ်များအတွက် ကားစင်တင်ခံခဲ့သည်။ လူသားမျိုးနွယ်ကို ရွေးနုတ်ခဲ့သည်။ ပြီးလျှင် လူသားက ဘုရားသခင်ရှေ့မှောက်သို့ ပြန်လာခဲ့သည်။ ဘုရားသခင် လူ့ဇာတိခံသည့် ဒုတိယအကြိမ်တွင် သူသည် လူသားကို သိမ်းပိုက်ရန်၊ လူသားကို သိမ်းပိုက်ခြင်းအားဖြင့် ကယ်တင်ရန် ကြွလာခဲ့သည်။ လူများစွာက ဘုရားသခင်၏ အမှုတော်ကို လက်ခံပြီးဖြစ်သော်လည်း၊ ဘုရားနှုတ်ကပတ်တော်ကို မကြာခဏ စားသောက်သော်လည်း ၎င်းတို့သည် ဘုရားသခင်ကို မသိနားမလည်လျက် ရှိကြသည်။ ဘုရားသခင်က မည်သည့်နေရာတွင် ရှိသည်ကို ၎င်းတို့ မသိ။ ဘုရားသခင်က ၎င်းတို့၏ ရှေ့တည့်တည့်တွင် ရှိနေလျှင်ပင် ၎င်းတို့သည် ဘုရားသခင်ကို သိမြင်မည်မဟုတ်ဘဲ ၎င်းတို့သည် ဘုရားသခင်နှင့် ပတ်သက်ပြီး အယူအဆများနှင့် နားလည်မှုလွဲခြင်းများလည်း ရှိတတ်သည်။ တစ်ခါတစ်ရံတွင် အမှုအရာများအပေါ် ၎င်းတို့ မြင်သည့်ပုံစံသည် ဘုရားသခင်အပေါ် ရန်လိုမှုရှိသည်။ အဘယ်ကြောင့် ဤသို့ဖြစ်သနည်း။ သမ္မာတရားကို ၎င်းတို့ နားမလည်သကဲ့သို့ ဘုရားသခင်ကို အမှန်တကယ် သိမြင်မှုမရှိသောကြောင့် ဖြစ်သည်။ လူတို့သည် ဘုရားသခင်ကို သိမြင်မှုရှိသောအခါတွင် ဘုရားသခင်အတွက် ဒုက္ခခံပြီး အသက်ရှင်ရန် ဝမ်းမြောက်ကြသည်။ သို့သော် စာတန်က ၎င်းတို့အတွင်းတွင်ရှိသော အားနည်းချက်ကို ထိန်းချုပ်ဆဲ ဖြစ်သည်။ စာတန်က ၎င်းတို့ကို ဒုက္ခခံရရန် လုပ်ဆောင်နိုင်ဆဲ ဖြစ်သည်။ ဝိညာဉ်ဆိုးများသည် ၎င်းတို့အထဲတွင် အလုပ်လုပ်နိုင်ပြီး အနှောင့်အယှက် ဖြစ်စေနိုင်ဆဲ၊ ၎င်းတို့ဆီသို့ ဝင်ရောက်နိုင်ဆဲ၊ ၎င်းတို့အား စိတ်ဖောက်ပြန်ပြီး စိတ်ကသိကအောက်ဖြစ်စေရန်၊ လုံးလုံး စိတ်အနှောင့်အယှက် ဖြစ်စေရန် လုပ်ဆောင်နိုင်ဆဲဖြစ်သည်။ လူတို့၏ အတွေးများနှင့် အသိစိတ်ထဲတွင် စာတန်က ထိန်းချုပ်ပြီး ကြိုးကိုင်ညွှန်ကြားတတ်သော အရာများရှိသည်။ ထို့ကြောင့် တစ်ခါတစ်ရံတွင် သင်သည် ဖျားနာခြင်း၊ သို့မဟုတ် ဒုက္ခရောက်ခြင်းဖြစ်သည်။ ကမ္ဘာလောကသည် ခြောက်ကပ်သည်၊ သို့မဟုတ် အသက်ရှင်ရခြင်းသည် အဓိပ္ပာယ်မရှိဟု သင် ခံစားရသောအချိန်များရှိသည်။ ပြီးလျှင် သင်သည် သေခြင်းကို ရှာဖွေပြီး သင့်ကိုယ်သင် သတ်သေလိုသော အချိန်များပင် ရှိသည်။ ဆိုလိုသည်မှာ ဤဝေဒနာများကို စာတန်က ကိုင်စွဲပြီး ဤဝေဒနာများသည် လူသား၏ သေစေနိုင်လောက်သော အားနည်းချက်ဖြစ်သည်။ စာတန်က ဖျက်ဆီးခြင်းနှင့် နင်းချေခြင်းခံရပြီး ဖြစ်သောအရာတစ်ခုကို စာတန်က အသုံးပြုနိုင်ဆဲ ဖြစ်သည်။ ဤသည်မှာ စာတန်က ချုပ်ကိုင်သောအရာ ဖြစ်သည်။ ထို့ကြောင့် ဘုရားသခင်သည် တရားစီရင်ခြင်းအမှုကို ပြုရန်အတွက် နောက်ဆုံးသောကာလအတွင်းတွင် နောက်တစ်ကြိမ် လူ့ဇာတိခံယူခဲ့သည်။ ပြီးလျှင် တစ်ချိန်တည်းတွင် သိမ်းပိုက်ခြင်းအမှုကို လုပ်ဆောင်သည်။ သူသည် လူသားကိုယ်စား ဒုက္ခခံပြီး လူ့ဇာတိဖြင့် ဒုက္ခ၏ အဖိုးအခကို ပေးဆပ်သည်။ လူသားတွင်ရှိသော ဝေဒနာနှင့် သေစေနိုင်လောက်သော အားနည်းချက်ကို ကိုင်တွယ်ပြီး ဖြေရှင်းရန် ဤအဖိုးအခကို ပေးဆပ်သည်။ ဘုရားသခင်သည် လူသားကြားတွင် ဒုက္ခခံသည့် အဖိုးအခကို ပေးဆပ်ခြင်းအားဖြင့် လူသားကို ပြန်လည်ခေါ်ယူပြီးသည်နှင့် စာတန်သည် လူသားအပေါ် ထိန်းချုပ်နိုင်မည် မဟုတ်တော့ပေ။ ပြီးလျှင် လူသားသည် ဘုရားသခင်ဆီသို့ လုံးဝ ပြန်လာလိမ့်မည်။ ထိုအခါမှသာ လူသားကို ဘုရားသခင်က အပြည့်အဝ ပိုင်ဆိုင်သည်။ သင်သည် အဘယ်ကြောင့် ဘုရားသခင်အတွက် အသက်ရှင်နိုင်ပြီး ဘုရားသခင်ကို ကိုးကွယ်နိုင်သော်လည်း ဘုရားသခင်က အပြည့်အဝ ပိုင်ဆိုင်ခြင်းကို ခံရဖို့ မသေချာနိုင်သနည်း။ ဝိညာဉ်ဆိုးများသည် သင်၏ အားနည်းသည့်နေရာများကို အသုံးချနိုင်ဆဲဖြစ်သည်။ ၎င်းတို့သည် သင့်အား ဆော့ကစားနိုင်ဆဲဖြစ်သည်။ သင့်အား အသုံးပြုနိုင်ဆဲဖြစ်သည်။ အဘယ်ကြောင့်ဆိုသော် လူတို့သည် မိုက်မဲလွန်းသောကြောင့် ဖြစ်သည်။ လူအချို့သည် သန့်ရှင်းသောဝိညာဉ်တော်က တို့ထိခံရခြင်းနှင့် ဝိညာဉ်ဆိုးတစ်ကောင်က ကြားဝင်စွက်ဖက်ခြင်းကို မခွဲခြားနိုင်ပေ။ ၎င်းတို့သည် သန့်ရှင်းသောဝိညာဉ်တော်၏ လုပ်ဆောင်မှုနှင့် ဝိညာဉ်ဆိုးများ၏ လုပ်ဆောင်မှုကိုပင် မခွဲခြားနိုင်ပေ။ ဤသည်မှာ သေစေနိုင်လောက်သော အားနည်းချက်မဟုတ်လော။ ဝိညာဉ်ဆိုးများက အလုပ်လုပ်သောအခါ ၎င်းတို့ အသုံးမချမည့် နေရာမရှိပေ။ ၎င်းတို့သည် သင့်အထဲတွင်၊ သို့မဟုတ် သင်၏နားသို့ စကားပြောဆိုနိုင်သည်၊ သို့မဟုတ် ၎င်းတို့သည် သင်၏ စိတ်ကို အနှောင့်အယှက်ပေးနိုင်ပြီး သင်၏ အတွေးများကို နှောင့်ယှက်ကာ သန့်ရှင်းသောဝိညာဉ်တော် တို့ထိခြင်းနှင့်ပတ်သက်၍ သင် ခံစားချက်မရှိအောင် ပြုလုပ်နိုင်သည်။ ထိုတို့ထိခြင်းကို သင်ခံစား၍ မရအောင် တားဆီးသည်။ ထို့နောက် ဝိညာဉ်ဆိုးများသည် သင့်အား စတင် အနှောင့်အယှက်ပေးလိမ့်မည်။ သင်၏ အတွေးများကို ပရမ်းပတာဖြစ်စေပြီး သင်၏ အသိစိတ်ကို ပျောက်ဆုံးစေမည်။ သင်၏ ဝိညာဉ်ကိုပင် သင့်ခန္ဓာမှ ထွက်ခွာအောင် ပြုလုပ်မည်။ ဤသည်မှာ လူတို့တွင် ဝိညာဉ်ဆိုးများက ပြုသောအလုပ် ဖြစ်သည်။ ပြီးလျှင် လူတို့သည် ယင်းကို အရှိအတိုင်း မသိနိုင်လျှင် အလွန်အန္တရာယ်ရှိသည်။ ယခုအခါတွင် ဘုရားသခင်သည် လူသားအတွက် ဤဝေဒနာကို ခံယူသည်။ ပြီးလျှင် လူသားက လှပသော ပန်းတိုင်ရှိသည်နှင့် သူသည် ဘုရားသခင်အတွက် အသက်ရှင်ရုံမကဘဲ စာတန်က ပိုင်ဆိုင်မည်မဟုတ်တော့ပေ။ စာတန်က ချုပ်ကိုင်နိုင်သည့်အရာ တစ်ခုခုရှိတော့မည်မဟုတ်ပေ။ လူသား၏ အတွေးများ၊ စိတ်ဓာတ်၊ စိတ်ဝိညာဉ်နှင့် ခန္ဓာတို့အားလုံးကို ဘုရားသခင်က ပိုင်ဆိုင်လိမ့်မည်။ ယနေ့တွင် သင်၏ စိတ်နှလုံးသည် ဘုရားသခင်ဆီသို့ ဦးလှည့်နိုင်သည်။ သို့သော် သင်သည် မတတ်နိုင်သဖြင့် စာတန်က အသုံးပြုခြင်းကို ခံနေရသော အချိန်များရှိသည်။ ထို့ကြောင့် လူတို့သည် သမ္မာတရားကို ရရှိသောအခါ ၎င်းတို့သည် ဘုရားသခင်ကို အပြည့်အဝ ကျိုးနွံနာခံခြင်းနှင့် ကိုးကွယ်ခြင်းကို လုပ်ဆောင်နိုင်စွမ်း ရှိသော်လည်း လူတို့၏ ခန္ဓာများနှင့် စိတ်ဝိညာဉ်များကို စာတန်က နင်းချေပြီးဖြစ်သောကြောင့် ၎င်းတို့အနေဖြင့် စာတန်၏ နှောင့်ယှက်ခြင်းမှ လုံးလုံးလျားလျား လွတ်မြောက်ရန်မှာ ဖြစ်နိုင်မည် မဟုတ်ပေ။ နာမကျန်း ဖြစ်ခြင်းတစ်ခုမျှ မရှိရန်မှာ ၎င်းတို့အတွက် ပို၍ပင် ဖြစ်နိုင်မည် မဟုတ်ပေ။ လူတို့၏ ဝိညာဉ်သည် ညစ်ညူးသောနေရာ ဖြစ်သည်။ စာတန်နေထိုင်ခဲ့သော နေရာဖြစ်သည်။ ပြီးလျှင် စာတန်က အသုံးချသည့် နေရာဖြစ်သည်။ စာတန်သည် အနှောင့်အယှက်နှင့် ထိန်းချုပ်ခြင်း၊ သင်၏ စိတ်ကြည်လင်ခြင်းကို တားဆီးခြင်း၊ သမ္မာတရားကို သင် ခွဲခြားသိမြင်မှုမရှိစေရန် ပိတ်ပင်ခြင်းတို့ကို လုပ်ဆောင်နိုင်စွမ်းရှိဆဲ ဖြစ်သည်။ ထို့ကြောင့် ဘုရားသခင်က လူသား၏ ဝေဒနာကို တွေ့ကြုံခံစားပြီး လူသား၏ ကိုယ်စား ဒုက္ခခံရန် လူ့ဇာတိခံယူခြင်းသည် မလုပ်ဆောင်ရန် ရွေးချယ်၍ ရသောအရာမဟုတ်ဘဲ အလိုအပ်ဆုံးသောအရာ ဖြစ်သည်။

ဘုရားသခင်သည် လူသားမျိုးနွယ်အား ကယ်တင်ခြင်းအမှုကို ပြီးမြောက်စေရန်အတွက် နှစ်ကြိမ် လူ့ဇာတိခံယူခဲ့သည်ကို သင်တို့ နားလည်ရမည်။ ပထမအကြိမ် လူ့ဇာတိခံယူခြင်းသာရှိလျှင် လူသားမျိုးနွယ်အား အပြည့်အဝ ကယ်တင်ရန် ဖြစ်နိုင်မည် မဟုတ်ပေ။ ပထမအကြိမ် လူ့ဇာတိခံယူခြင်းသည် လူသား၏ အပြစ်များအား ခွင့်လွှတ်ခြင်း ပြဿနာကို ဖြေရှင်းပြီး လူသားအား ဘုရားရှေ့မှောက်သို့လာဖို့ ထိုက်တန်အောင် ပြုလုပ်ဖို့အတွက် ရွေးနုတ်ခြင်းအမှုကိုပြုပြီး အဓိကအားဖြင့် ပေါ်ထွန်းခဲ့ခြင်းကြောင့် ဖြစ်သည်။ ဒုတိယအကြိမ် လူ့ဇာတိခံယူခြင်းသည် လူသား၏ ဖောက်ပြန်ပျက်စီးခြင်းကို သန့်စင်ပြီး လူသား၏ ဖောက်ပြန်ပျက်စီးသော စိတ်သဘောထားကို ပြုပြင်ရန်အတွက် တရားစီရင်ခြင်းအမှုကို လုပ်ဆောင်ခြင်းဖြစ်သည်။ သို့သော် လူသားကို ဘုရားသခင် အပြည့်အဝ ပိုင်ဆိုင်ခြင်းနှင့်သက်ဆိုင်သော ပြဿနာကို ဖြေရှင်းရန် ဖြစ်နိုင်ဦးမည် မဟုတ်ပေ။ ထို့အပြင် စာတန်၏ ဖျက်ဆီးထားခြင်းခံရသော လူသား၏ တစ်စိတ်တစ်ပိုင်းကို အပြည့်အဝ ကုစားပေးရန် ဒုတိယအကြိမ် လူ့ဇာတိခံယူခြင်းသည် လူသား၏ ဝေဒနာကို တွေ့ကြုံခံစားခြင်းလည်း ရှိရမည်။ ဤသို့ဖြင့် လူသား၏ ဒုက္ခနှင့် စိတ်ဆင်းရဲမှုပြဿနာကို အရင်းအမြစ်မှနေ၍ လုံးလုံး ဖြေရှင်းရမည်ဖြစ်သည်။ ဤအရာတို့သည် လူ့ဇာတိခံယူခြင်းနှစ်ခု၏ အမှုအဆင့်များဖြစ်သည်။ ထိုထဲမှ တစ်ခုကမျှ မရှိလျှင် မဖြစ်ပေ။ ထို့ကြောင့် သင်သည် လူ့ဇာတိခံယူခြင်းအားဖြင့် ခံစားရသော ဝေဒနာကို ပေါ့ပေါ့တန်တန် မရှုမြင်သင့်ပေ။ တစ်ခါတစ်ရံတွင် သူသည် ငိုကြွေးသည်။ တစ်ခါတစ်ရံတွင် သူသည် နာကျင်နေပြီး စိတ်မချမ်းမသာဖြစ်သည်။ တစ်ခါတစ်ရံတွင် သူသည် အားနည်းပြီး ဝမ်းနည်းပူဆွေးသည့်ပုံစံရှိသည်။ သင်သည် ဤအရာနှင့်ပတ်သက်ပြီး အယူအဆများရှိဖို့မဆိုထားနှင့်၊ ဤအရာတစ်ခုကိုမျှ ပေါ့ပေါ့တန်တန် မရှုမြင်သင့်ပေ။ သင်သည် ဤအရာနှင့်ပတ်သက်ပြီး အယူအဆများရှိလျှင်မူ သင်သည် အလွန်အမင်း မိုက်မဲပြီး ပုန်ကန်လေသည်။ ထို့အပြင် ဤသည်မှာ သာမန် လူ့ဇာတိက ခံစားသင့်သည့်အရာဖြစ်သည်ဟုလည်း သင် မထင်သင့်ပေ။ ဤသည်မှာ ပို၍ပင် မှားယွင်းသည်။ ပြီးလျှင် သင်က ဤသို့ပြောလျှင် သင်သည် ဘုရားသခင်အား ပြစ်မှားစော်ကားခြင်း ဖြစ်သည်။ လူ့ဇာတိခံယူခြင်းနှစ်ခု၏ ခံစားရသော ဝေဒနာသည် လိုအပ်သည်ကို လူတို့ နားလည်ရမည်။ ဤသည်မှာ ဘုရားသခင် ကိုယ်တော်တိုင်အတွက် အလိုအပ်ဆုံးသော အရာမဟုတ်ဘဲ လူသားမျိုးနွယ်အတွက် ဖြစ်သည်။ လူသားမျိုးနွယ်၏ ဖောက်ပြန်ပျက်စီးခြင်းက အလွန်ကြီးမားသောကြောင့် ဤအရာကို မလုပ်ဆောင်၍ မရပေ။ ဖောက်ပြန်ပျက်စီးသော လူသားမျိုးနွယ်က အပြည့်အဝ ကယ်တင်ခြင်းခံရရန်အတွက် ယင်းကို လုပ်ဆောင်ရမည်။ ဘုရားသခင် လုပ်ဆောင်သည့် ပုံစံမှာ လူတို့အနေဖြင့် ၎င်းတို့၏ ကိုယ်ပိုင်မျက်လုံးများဖြင့် မြင်ရန်ဖြစ်သည်။ ဘုရားသခင် လုပ်ဆောင်သမျှမှာ လူအများရှေ့တွင်ဖြစ်သည်။ မည်သူတစ်ဦးတစ်ယောက်ကိုမျှ ထိမ်ချန်မထားပေ။ လူတို့က မြင်ပြီး အယူအဆများရှိမည်ကို စိုးရွံ့ကာ သူသည် သူ့ဘာသာ တစ်ကိုယ်တည်း လျှို့ဝှက်ပြီး အောင့်ခံခြင်းမရှိပေ။ ဘုရားသခင်အပေါ် ယုံကြည်ခဲ့သည့်အချိန်က ကြာပြီဖြစ်စေ၊ တိုတောင်းသည်ဖြစ်စေ၊ အသက်ကြီးသည်ဖြစ်စေ၊ ငယ်သည်ဖြစ်စေ၊ သမ္မာတရားကို သဘောပေါက်နားလည်ခြင်း ရှိသည်ဖြစ်စေ၊ မရှိသည်ဖြစ်စေ သူသည် မည်သူ့ထံကမျှ ပုန်းကွယ်ခြင်းမရှိပေ။ အဘယ်ကြောင့်ဆိုသော် ဤသည်မှာ သက်သေဖြစ်သောကြောင့်၊ ဘုရားသခင်၏လူ့ဇာတိခံယူခြင်းက မြောက်မြားစွာသော ဝေဒနာကို ခံခဲ့သည်၊ သူသည် လူသားမျိုးနွယ်၏ ဝေဒနာကို အမှန်တကယ် ခံယူခဲ့သည်ဆိုသည်ကို မည်သူမဆို သက်သေပြနိုင်သောကြောင့် ဖြစ်သည်။ သူသည် မည်သူမျှမသိသည့်နေရာတွင် ဝေဒနာကို ရက်အနည်းငယ် ခံစားခဲ့ရခြင်းနှင့် အေးဆေးသက်သာမှုနှင့် သာယာမှု ရှိသော အခြေအနေတွင် သူ၏ အချိန်အများစုကို ကုန်ဆုံးခဲ့ခြင်းတို့သည် အမှန်တရားမဟုတ်။ ဤသည်မှာ မမှန်ပေ။ ခရစ်တော်၏ အမှုနှင့် ဒုက္ခအား မည်သူ့ကိုမျှ ထိမ်ချန်မထားပေ။ သင်သည် အားနည်းလိမ့်မည်၊ သို့မဟုတ် သင့်တွင် အယူအဆများ ရှိလိမ့်မည်၊ သို့မဟုတ် သင်သည် ယုံကြည်တော့မည်မဟုတ်ဟု သူက စိုးရွံ့ခြင်းမရှိပေ။ ဤအရာကို မည်သူတစ်ဦးတစ်ယောက်ကိုမျှ ထိမ်ချန်မထားခြင်းသည် မည်သည့်အရာကို ပြသနည်း။ အဆုံးစွန်သော အဓိပ္ပာယ် ရှိသည်ဆိုသည်ကို ပြသည်။ လူ့ဇာတိခံယူခြင်းသည် မည်သည့်အခါမျှ အလဟဿမဖြစ်ပေ။ သူစကားမပြောသည့်၊ သို့မဟုတ် အသံမပြုသည့်အချိန်များ ရှိသည်ကို သင်မြင်သည်။ သို့သော် သူသည် အလုပ်လုပ်နေဆဲဖြစ်သည်။ သူ၏ စိတ်နှလုံးတွင် ဒုက္ခခံနေဆဲဖြစ်သည်။ လူသားက ဤအရာကို သဘောပေါက်သလော။ လူတို့က ဤအရာကို မြင်လျှင်ပင် နားမလည်ကြပေ။ ယနေ့တွင် ဘုရားသခင်သည် သာမန်၊ ပုံမှန်လူ့ဇာတိရှိသည်ကို လူအချို့က အမှန်တကယ် သိကြသည်။ သို့သော် ယနေ့တွင် ဤသာမန်၊ ပုံမှန်လူ့ဇာတိက မည်သည့်အမှုကို ပြုသည်ကို သင် သိသလော။ သင် မသိပေ။ သင်၏ မျက်လုံးများသည် အပြင်ပန်းကိုသာ မြင်သည်။ အတွင်း အနှစ်သာရကို မမြင်နိုင်ပေ။ ထို့ကြောင့် လူ့ဇာတိခံယူခြင်းက နှစ်မည်မျှကြာသည်အထိ တရားဝင် အလုပ်လုပ်ခဲ့ပုံပေါက်သည်ဖြစ်စေ ဘုရားသခင်သည် အမှန်တကယ်ပင် အနားယူသည့်အချိန် တစ်ခဏမျှ မရှိခဲ့ပေ။ သူစကားမပြောသည့်၊ သို့မဟုတ် အသံမပြုသည့်၊ ကျယ်ပြန့်စွာ အလုပ်မလုပ်သည့်အချိန်များရှိသော်လည်း သူ၏ အမှုတော်က ရပ်တန့်မသွားပေ။ ပြီးလျှင် သူသည် လူသားကိုယ်စား ဒုက္ခခံနေဆဲဖြစ်သည်။ လူအချို့သည် ဘုရားသခင်က လူ့ဇာတိခံခြင်း ရှိမရှိကိုလည်းကောင်း၊ သူသည် ခရစ်တော် ဟုတ်မဟုတ်ကိုလည်းကောင်း အကဲဖြတ်ရန် ကြိုးစားသောအခါတွင် ဘုရားသခင်က စကားပြောခြင်းရှိမရှိကို ကြည့်သည်။ ဘုရားသခင်က နှစ်နှစ်၊ သုံးနှစ်ကြာ စကားမပြောလျှင် သူသည် ဘုရားသခင် မဟုတ်ဟူ၍ဖြစ်သည်။ ထို့ကြောင့် ၎င်းတို့သည် အလျင်အမြန် ထွက်သွားပြီး ဘုရားသခင်ကို မယုံကြည်တော့ပေ။ ဤသို့သောလူတို့သည် ဘုရားသခင်အပေါ် ၎င်းတို့၏ ယုံကြည်ခြင်းတွင် “စောင့်ကြည့်” သည့် သဘောထားရှိသည်။ ပြီးလျှင် ဘုရားသခင်အကြောင်း သိမြင်မှုမရှိပေ။ ယနေ့တွင် “စောင့်၍ ကြည့်နေ” သောသူများရှိနိုင်သည်။ ဘုရားသခင်က အချိန်ကာလတစ်ခုအထိ စကားမပြောသည်ကို မြင်သောကြောင့် ၎င်းတို့၏ စိတ်နှလုံးတွင် “ဘုရားသခင်၏ ဝိညာဉ်က ထွက်ခွာသွားပြီး ကောင်းကင်ဘုံသို့ တက်သွားသလော” ဟု စဉ်းစားသောသူများ ရှိနိုင်သည်။ ဤသို့ စဉ်းစားသည်မှာ မှားယွင်းသလော။ မစဉ်းမစားဖြင့် ဝေဖန်အပြစ်တင်ခြင်းများမပြုလုပ်နှင့်။ သင့်တွင် အယူအဆများ၊ သို့မဟုတ် သံသယများရှိလျှင် ဘုရားသခင်ထံ ဆုတောင်းလော့။ သမ္မာတရားကို ရှာဖွေလော့။ ဘုရားနှုတ်ကပတ်တော်ကို ပို၍ ဖတ်လော့။ ပြီးလျှင် ဤပြဿနာအားလုံး ပြေလည်သွားလိမ့်မည်။ “ဤအရာ ဖြစ်နိုင်သည်။ ထိုအရာ ဖြစ်ကောင်းဖြစ်နိုင်သည်” ဟူ၍ အမှုကိစ္စများကို မဆင်မခြင်ဖြင့် အသေးစိတ်ချမပြနှင့်။ သင်၏ “ဖြစ်နိုင်သည်”နှင့်၊ “ဖြစ်ကောင်းဖြစ်နိုင်သည်” ဆိုသည့် ဤစကားများသည် မှားယွင်းပြီး အဓိပ္ပာယ်မဲ့သော စကားများဖြစ်သည်။ ပြီးလျှင် ယင်းတို့သည် နတ်ဆိုးများနှင့် စာတန်တို့၏ ထင်မြင်ချက်များဖြစ်သည်။ ဘုရားသခင်၏ အမှုတော်သည် အချိန်ခဏမျှပင် မရပ်တန့်ပေ။ သူသည် အနားမယူပေ။ အစဉ်သဖြင့် အလုပ်လုပ်နေသည်။ ပြီးလျှင် လူသားမျိုးနွယ်ကို အစဉ် အစေခံနေသည်။

ခရစ်တော်၏ အနှစ်သာရကို သွင်ပြင်လက္ခဏာ အားလုံးမှနေ၍ နားလည်ရမည်။ ခရစ်တော်၏ အနှစ်သာရကို မည်သို့ သိနိုင်သနည်း။ အဓိကအချက်မှာ ဤဇာတိပကတိ ခန္ဓာက လုပ်ဆောင်သော အလုပ်အားလုံးကို သင် သိရမည်။ ဝိညာဉ်တော်က ထိုသို့ လုပ်ဆောင်သည်၊ လူ့ဇာတိက လုပ်ဆောင်ခြင်းမဟုတ်၊ လူ့ဇာတိကို ဝိညာဉ်တော်က ကြီးကြပ်ခြင်း ဖြစ်သည်ဟူ၍သာ သင်ယုံကြည်လျှင် ဤသည်မှာ မှားယွင်းသည်။ ဒုက္ခခံခြင်း၊ ကားစင်တင်ခံခြင်း၊ လူသားမျိုးနွယ်အားလုံးကို သိမ်းပိုက်ခြင်း၊ လူသား၏ ဒုက္ခကို တွေ့ကြုံခံစားခြင်းတို့သည် ခရစ်တော်က လုပ်ဆောင်သော အလုပ်ဖြစ်သည်ဟု အဘယ်ကြောင့်ဆိုသနည်း။ အဘယ်ကြောင့်ဆိုသော် ဘုရားသခင်သည် လူသားဖြစ်လာပြီး လူသားတို့ကြားတွင် အလုပ်လုပ်သောကြောင့်ဖြစ်သည်။ ဝိညာဉ်တော်နှင့် လူ့ဇာတိသည် တစ်ပြိုင်နက် အလုပ်လုပ်သည်။ လူတို့ စိတ်ကူးသကဲ့သို့ လူ့ဇာတိက စကားမပြောဘဲ ဝိညာဉ်တော်က လူ့ဇာတိကို အတင်းအကျပ် စကားပြောစေသည်ဆိုသည်မှာ မဟုတ်ပေ။ ဤသည်မှာ မမှန်ကန်ပေ။ ထိုအစား ဤတွင် အလွန်ပင် လွတ်လပ်ခြင်း ရှိသည်။ ဝိညာဉ်တော်နှင့် လူ့ဇာတိသည် တူညီသောအရာကို လုပ်ဆောင်သည်။ လူ့ဇာတိက အမှုအရာတစ်ခုသည် ပြီးလုနီးပြီဟု မြင်သောအခါတွင် ဝိညာဉ်တော်ကလည်း ထိုအမှုအရာကို ထိုကဲ့သို့မြင်သည်။ ၎င်းတို့သည် တစ်ပြိုင်နက်တည်း အလုပ်လုပ်ကြသည်။ ထို့ကြောင့် ရုပ်ခန္ဓာက အနိုင်ယူသည်ဟု ပြောလျှင်လည်း မှားသည်။ “ရုပ်ခန္ဓာက အနိုင်ယူသည်” ဆိုသည်မှာ မည်သည့်အဓိပ္ပာယ် ရှိမည်နည်း။ ဤတွင် ဆက်စပ်အကြောင်းအရာ ရှိသည်။ ဘုရားသခင်က လူသားဖြစ်လာသည်နှင့် လူသားက မြင်သောအရာတိုင်းသည် ခန္ဓာ၏ လုပ်ဆောင်မှုဖြစ်သည်။ ပြီးလျှင် လူ့ဇာတိခံယူခြင်း အချိန်ကာလတွင် ခန္ဓာက အနိုင်ယူသည်ဆိုသည့်အရာဖြစ်သည်။ မည်သို့ပင်ဖြစ်စေ ဝိညာဉ်တော်နှင့် လူ့ဇာတိက တစ်ပြိုင်နက်တည်း အလုပ်လုပ်သည်။ ဝိညာဉ်တော်က လူ့ဇာတိကို စကားပြောရန် အတင်းအကျပ် စေခိုင်းသော်လည်း လူ့ဇာတိက မလိုလားခြင်း၊ သို့မဟုတ် လူ့ဇာတိက စကားပြောလိုသော်လည်း ဝိညာဉ်တော်က စကားများကို မပေးခြင်း လုံးဝ ဖြစ်မည်မဟုတ်ပေ။ ဤသို့ လုံးဝ ဖြစ်ပျက်မည်မဟုတ်။ လူတို့က ဤသို့ ယုံကြည်လျှင် ၎င်းတို့သည် မှားယွင်းသည်။ အဓိပ္ပာယ်မရှိပေ။ ဝိညာဉ်တော်နှင့် လူ့ဇာတိသည် တစ်လုံးတစ်ဝတည်းဖြစ်သည်။ ဝိညာဉ်တော်သည် လူ့ဇာတိတွင် ပါဝင်ပေါင်းစည်းသည်။ ထို့ကြောင့် ဝိညာဉ်တော်က စကားပြောလိုသော်လည်း လူ့ဇာတိက စကားမပြော၊ သို့မဟုတ် လူ့ဇာတိက စကားပြောလိုပြီး ဝိညာဉ်တော်က စကားများကို မပေးဆိုသည်မှာ မည်သို့ ဖြစ်နိုင်မည်နည်း။ ဤသို့သောအရာမျိုး မရှိနိုင်ပေ။ ဘုရားသခင်၏ လူ့ဇာတိခံယူခြင်းသည် လူ့ဇာတိတွင် ဝိညာဉ်တော်၏ ပြယုဂ်ဖြစ်သည်။ လူ့ဇာတိက အလုပ်လုပ်သောအခါတွင် သူသည် အချိန်မရွေး၊ နေရာမရွေး စကားပြောဆိုနိုင်သည်။ ဤသည်မှာ လူတစ်ယောက်ဆီတွင် သန့်ရှင်းသောဝိညာဉ်တော်က အလုပ်လုပ်သောအချိန်နှင့် လုံးဝ ကွဲပြားသည်။ လူ့ဇာတိတွင် ပါဝင်ပေါင်းစည်းသော သန့်ရှင်းသောဝိညာဉ်တော်ကသာ လူ့ဇာတိခံယူခြင်းဖြစ်သည်။ ပြီးလျှင် သန့်ရှင်းသောဝိညာဉ်တော်က ထွက်ခွာခြင်းမှာ မဖြစ်နိုင်ပေ။ လူတို့တွင် သန့်ရှင်းသောဝိညာဉ်တော် အလုပ်လုပ်သောအခါ ရွေးချယ်မှုနှင့် ဆက်စပ်အကြောင်းအရာတို့ ပါဝင်သည်။ လူတို့သည် သမ္မာတရားကို မလိုက်စားလျှင် ၎င်းတို့၏ ကိုယ်ပိုင်လမ်းကြောင်းအတိုင်း သွားလျှင် သန့်ရှင်းသောဝိညာဉ်တော်က ၎င်းတို့ထံမှ ထွက်ခွာသည်။ ၎င်းတို့က ဤအရာကို ခံစားမိလိမ့်မည်။ လူတို့၏ နားလည်မှုတွင် အစဉ်သဖြင့် လိုရာဆွဲတွေးခြင်းများ ရှိသည်။ ဘုရားအမှုတော်က ဤအဆင့်သို့ ရောက်ပြီးသည့်အခါတွင် ဘုရားသခင်၌ စကားများမရှိတော့ပေ၊ ဆန္ဒရှိလျှင်ပင် စကားမပြောဆိုနိုင်ပေဟု လူတို့က ထင်ကြသည်။ ဤသည်မှာ မှန်သလော။ ဘုရားသခင်သည် အချိန်မရွေး စကားပြောဆိုနိုင်သည်။ ဝိညာဉ်တော်နှင့် လူ့ဇာတိတို့ကြားတွင် မည်သည့်အခါမျှ အနှောင့်အယှက်မရှိပေ။ မည်သည့်အမှုဖြစ်စေ၊ သမ္မာတရား၏ မည်သည့်ရှုထောင့်ကို ဖော်ပြသည်ဖြစ်စေ၊ ထိုအရာကို မည်သည့်ဘက်မှ သင်ကြည့်သည်ဖြစ်စေ ယင်းသည် လူ့ဇာတိတွင်ရှိသော ဝိညာဉ်တော်၏ ပြယုဂ်ဖြစ်သည်။ ဘုရားသခင်က လူသားဖြစ်ခဲ့ပြီဖြစ်သည်။ ဆိုလိုသည်မှာ လူ့ဇာတိက ခံရသော ဝေဒနာအားလုံးသည် ဝိညာဉ်တော်က လူသား၏ ဝေဒနာကို ကိုယ်တိုင်ကိုယ်ကျ ကြုံတွေ့နေခြင်းလည်း ဖြစ်သည်။ လူ့ဇာတိနှင့် ဝိညာဉ်တော်ကို လုံးဝ ခွဲပြီး ပြော၍မရပေ။ လူ့ဇာတိခံယူခြင်း သမ္မာတရားသည် အားလုံးတွင် အလေးနက်ဆုံးဖြစ်သည်။ လူတို့သည် ဤအရာကို အမှန်တကယ် မသိခင်တွင် အတွေ့အကြုံ ဆယ်နှစ်၊ သို့မဟုတ် နှစ်နှစ်ဆယ်၊ သို့မဟုတ် တစ်သက်တာလုံးပင်လိုအပ်သည်။

နွေဦးရာသီ၊ ၁၉၉၇ ခုနှစ်


ဘုရားသခင်အား ယုံကြည်ခြင်းတွင် သမ္မာတရားကို ရရှိခြင်းသည် အရေးပါဆုံးအရာဖြစ်၏

လူအချို့သည် ဘုရားသခင်အား နှစ်ချီပြီး ယုံကြည်လာခဲ့သော်လည်း အစားအစာ၊ အဝတ်အစားတို့နှင့် သက်ဆိုင်သော သာယာမှုများ၊ ဇာတိပကတိနှင့် သက်ဆိုင်သော အခြားမွေ့လျော်မှုများကို ဖက်တွယ်ထားဆဲ ဖြစ်သည်။ ဤအရာများသည် လူ့စိတ်နှလုံး၏ လိုအပ်ချက်များကို ဖြည့်ဆည်းပေးနိုင်သလော။ ဘုရားသခင်ကို နှစ်ပေါင်းများစွာကြာအောင် ယုံကြည်လာခဲ့သောသူအချို့သည်ပင် လူတို့အလိုအပ်ဆုံးသောအရာကို ရှင်းလင်းစွာ မသိကြပေ။ လူအချို့က တစ်စုံတစ်ယောက်အား တစ်ခုခု ငါပေးသည်ကို မြင်ပြီး “ဘုရားသခင်က ထိုသူအား ဂရုစိုက်ပြီး ငါ့အား ဂရုမစိုက်သည်မှာ အဘယ်သို့ ဖြစ်ရသနည်း။ ငါ့ထံ၌ ထိုအရာမရှိသေး” ဟု ပြောဆိုလျက် မကျေမနပ် စတင်ညည်းညူကြသည်။ လက်တွေ့တွင် သင်သည် အစာရေစာ မလုံလောက်ခြင်း မရှိ။ အဝတ်အစား ရှားပါးနေခြင်းလည်း မရှိ။ သင်သည် လောဘကြီးနေခြင်းသာဖြစ်သည်။ ရောင့်ရဲခြင်းကို သင်မသိ။ ယှဉ်ပြိုင်ရယူရသည်ကို သင်နှစ်သက်၏။ သင်တို့ကို ဂရုစိုက်ပေးဖို့က ငါ၏ ဝတ္တရားမဟုတ်ပေ။ သင်သည် စည်းမျဉ်းများနှင့်အညီ ကျင့်ကြံပြုမူရမည်။ မိမိ၏ အကျိုးစီးပွားများအတွက် သို့မဟုတ် အကျိုးအမြတ်များအတွက် လုံးဝ မယှဉ်ပြိုင်နှင့်။ ဤအရာများအားလုံးသည် အပြင်ပန်းသာ ဖြစ်သည်။ သမ္မာတရားနှင့် အသက်ကို သင်ရရှိခြင်းနှင့် အစားထိုး၍ရသည့် အရာများ မဟုတ်ပေ။ အပြင်ပန်းတွင် မည်မျှကောင်းမွန်စွာ ဝတ်စားဆင်ယင်ထားပါစေ သမ္မာတရားကို မရရှိသေးလျှင် စိတ်နှလုံးက အနှစ်မဲ့နေဆဲဖြစ်မည်။ အပြောသက်သက်ဖြစ်သောအခါ၌ လူတို့သည် ဤအရာများကို နားလည်ကြသော်လည်း ယင်းတို့ကို အမှန်တကယ် ထိပ်တိုက်ရင်ဆိုင်တွေ့သောအခါတွင်မူ မိမိတို့ကိုယ်ကို မထိန်းနိုင်ကြ။ ယင်းတို့ကို အရှိအတိုင်း မသိနိုင်ကြပေ။ ဤကမ္ဘာလောကတွင် စည်းစိမ်ဥစ္စာနှင့် ဩဇာအာဏာရှိသောသူ များစွာရှိသည်။ ဤလူများသည် မည်သို့သောဘဝမျိုးကို နေထိုင်ကြသနည်း။ အားလုံးက စားခြင်း၊ သောက်ခြင်း၊ မိမိတို့ကိုယ်ကို ပျော်ရွှင်စေခြင်းတို့သာ ဖြစ်သည်။ နေ့စဉ် စားသောက်ပျော်ပါးခြင်း၊ ဧည့်သည်များကို ဧည့်ခံခြင်းနှင့် လက်ဆောင်များ ပေးခြင်း၊ မဆင်မခြင် ပြုမူဆောင်ရွက်ခြင်းတို့သာ ဖြစ်သည်။ ဤသည်မှာ ၎င်းတို့ အသက်ရှင်သည့်ပုံစံဖြစ်သည်။ ၎င်းတို့တွင် လူသားဘဝ ရှိသလော။ မရှိပေ။ ၎င်းတို့ တစ်နေကုန် အာရုံစိုက်သောအရာမှာ မူးမော်သည်အထိ တဝတပြဲ စားသောက်ခြင်း၊ ဒီဇိုင်နာ အမှတ်တံဆိပ်များကို ဝတ်ဆင်ခြင်း၊ ၎င်းတို့ သွားသည့်နေရာတိုင်းတွင် ကြွားဝါခြင်း၊ မိမိအရှိန်အဝါကို အသုံးချ၍ အနိုင်ကျင့်ခြင်းတို့ဖြစ်သည်။ ဤသို့သော လူတို့သည် မည်သည့်အရာများ ဖြစ်သနည်း။ ၎င်းတို့ကို နတ်ဆိုးများနှင့် စာတန်က ပိုင်ဆိုင်၏။ ၎င်းတို့သည် လူ့တိရစ္ဆာန်များ ဖြစ်ကြသည်။ ချမ်းသာသောသူအချို့က ၎င်းတို့၏ သာယာမှုများကို စိတ်ကုန်သွားသောအခါ အသက်ရှင်ခြင်းအပေါ် စိတ်ဝင်စားမှုမရှိတော့ဘဲ မိမိတို့ကိုယ်ကို သတ်သေကြသည်။ ၎င်းတို့က အစားအစာ၊ အဝတ်အစား၊ အပျော်အပါးတို့ကို စိတ်ကုန်သွားကြခြင်း ဖြစ်ကောင်းဖြစ်နိုင်သော်လည်း အဘယ်ကြောင့် မိမိတို့ကိုယ်ကို သတ်သေကြသနည်း။ ကျော်ကြားမှု၊ အကျိုးအမြတ်၊ အဆင့်အတန်း၊ စည်းစိမ်ဥစ္စာ၊ အစားအစာ၊ အဝတ်အစား၊ ပျော်ပါးမှုတို့သည် လူတို့အမှန်တကယ် လိုအပ်သည့်အရာများ လုံးဝ မဟုတ်သည်ကို ဤအရာမှတစ်ဆင့် မြင်နိုင်သည်။ ထိုအရာများကို သင်တို့ မလိုက်စားရ။ သင်တို့သည် ကယ်တင်၍ မရတော့အောင် ဆုတ်ယုတ်သွားသည့်အချိန်အထိ စောင့်ပြီးမှ နောက်ကြောင်းလှည့်လျှင် အလွန်နောက်ကျသွားမည်ဖြစ်သည်။ ဉာဏ်ရှိသောသူတစ်ဦးက အခြားသူတစ်ဦး ကျရှုံးသည်ကို မြင်သောအခါတွင် သူကိုယ်တိုင် တွေ့ကြုံဖို့ မလိုအပ်ဘဲ ထိုအဖြစ်မှ အတွေ့အကြုံကို တိုက်ရိုက်ရယူ၏။ အခြားတစ်ဖက်တွင်မူ ဉာဏ်မဲ့သောသူတစ်ဦးသည် ကျရှုံးမှုကို တစ်ခုပြီးတစ်ခု တွေ့ကြုံရသော်လည်း ယင်းတို့မှနေ၍ သင်ခန်းစာမယူနိုင်ဆဲ ဖြစ်နိုင်သည်။ ပြုပြင်ပေးသည့် နောက်တွင်သာ ၎င်းတို့သည် စတင်၍ အနည်းငယ် သတိမူမိလာကြသည်။ သို့သော် ထိုအချိန်တွင် အလွန်နောက်ကျသွားပြီ ဖြစ်သည်။ အလွန်အမင်း ဉာဏ်မဲ့သောသူတို့သည် သမ္မာတရားကို မရရှိနိုင်ကြပေ။ ဘုရားအမှုတော်ကို တွေ့ကြုံသည့် ဉာဏ်ရှိသောသူတို့သာ သမ္မာတရားကို ရရှိနိုင်သည်။ အမှန်မှာ လူသားအားလုံးက သမ္မာတရားကို လိုအပ်သည်။ သမ္မာတရားကို လိုက်စားခြင်းအားဖြင့်သာ ကယ်တင်ခြင်းခံရနိုင်သည်။ သင်သည် ဘုရားသခင်ရွေးချယ်ထားသော လူများထဲမှ တစ်ဦးဖြစ်နေသည်ဖြစ်စေ၊ တစ်ပါးအမျိုးသားတစ်ဦးဖြစ်နေသည်ဖြစ်စေ သမ္မာတရား၏ ပံ့ပိုးမှုကို သင်လိုအပ်သည်။ ဘုရားသခင်၏ ကယ်တင်ခြင်းကို သင် လိုအပ်သည်။ လူအချို့သည် လူ့သဘာဝ လုံးဝ မရှိသည့်အပြင် သမ္မာတရားကိုလည်း အနည်းငယ်မျှပင် လက်မခံကြပေ။ ဤသို့သောသူတို့သည် လူ့တိရစ္ဆာန်များ ဖြစ်သည်။ ၎င်းတို့သည် စုဝေးပွဲများကို တက်ရောက်ကောင်း တက်ရောက်နိုင်သော်လည်း ၎င်းတို့၏ စိတ်နှလုံးတွင် ၎င်းတို့ လိုက်စားသည့်အရာမှာ အပြစ်ရှိသော သာယာမှုများ၊ အစားအစာ၊ အဝတ်အစား၊ အပျော်အပါးတို့နှင့် သက်ဆိုင်သော သာယာမှုများဖြစ်ပြီး ၎င်းတို့၌ ဤအရာများဖြင့် ပြည့်နေသည်။ ၎င်းတို့သည် သမ္မာတရားကို လုံးဝ မရှာဖွေကြပေ။ ၎င်းတို့၏ စိတ်နှလုံးသည် ဘုရားမဲ့ဝါဒအမြင်များအပြင် ဆင့်ကဲဖြစ်စဉ် သီအိုရီနှင့်ပတ်သက်သော အယူဆများဖြင့် ပြည့်နေသည်။ သင်သည် သမ္မာတရားနှင့်ပတ်သက်ပြီး ၎င်းတို့ကို မည်သို့ မိတ်သဟာယပြုပေးပါစေ ၎င်းတို့က နားမဝင်ပေ။ ဘုရားသခင်ကို ယုံကြည်ခြင်းသည် ကောင်းသောအရာဖြစ်သည်ကို ၎င်းတို့သိပြီး ၎င်းတို့၏ ယုံကြည်မှုကို ထိန်းသိမ်းနိုင်သော်လည်း ၎င်းတို့သည် သမ္မာတရားအား လိုက်စားခြင်းလမ်းကြောင်းပေါ်တွင် စတင်မလျှောက်လှမ်းနိုင်ပေ။ ဤအတွက်ကြောင့် သမ္မာတရားအပေါ် ချစ်ခြင်းမရှိသူတို့သည် ဘုရားသခင်က သူ၏ ကယ်တင်ခြင်းအတွက် ကြိုတင်စီမံထားသောသူများ မဟုတ်ခြင်းဖြစ်သည်။

လူများစွာတို့သည် လက်ရှိတွင် ဘုရားသခင်အပေါ် အလွန်အမင်း ရှုပ်ထွေးနေသော ယုံကြည်မှုတစ်ခု ရှိကြသည်။ ဘုရားသခင်အား ယုံကြည်ရာတွင် မည်သည့်အရာကို ရရှိသင့်ကြောင်း ၎င်းတို့ မသိကြပေ။ ဘုရားသခင်အား ယုံကြည်ခြင်းသည် မည်သည့်အတွက်ဖြစ်ကြောင်း ၎င်းတို့ နားမလည်ကြ။ လုံးဝ မသိကြပေ။ လူသည် မည်သည့်အရာအတွက် အသက်ရှင်သင့်သည်၊ သို့မဟုတ် မည်သည့်အရာနှင့်အညီ အသက်ရှင်သင့်သည် သို့မဟုတ် တန်ဖိုးရှိပြီး အရေးပါသော နည်းလမ်းဖြင့် မည်သို့အသက်ရှင်ရမည်တို့ကို ၎င်းတို့ လုံးဝ မသိကြပေ။ သင်သည် ဘုရားသခင်အား အဘယ်ကြောင့်ယုံကြည်ရမည်ကို သင်၏ စိတ်နှလုံး၌ မသေချာလျှင် ဘုရားသခင်အား သင်၏ ယုံကြည်ခြင်းကြောင့် ခံစားရသည့် ဖိနှိပ်မှုနှင့် ဝေဒနာသည် တန်ဖိုး၊ သို့မဟုတ် အဓိပ္ပာယ် မရှိပေ။ လူတို့သည် ဘုရားသခင်အား ယုံကြည်ရာတွင် အတိအကျအားဖြင့် မည်သည့်အရာကို ရရှိရန် ရည်ရွယ်သနည်း။ သင်၏ ယုံကြည်ခြင်းသည် သမ္မာတရားနှင့် အသက်ကို ရရှိရန်မဟုတ်လျှင် ဘုရားသခင်၏ အမှုတော်ပြီးဆုံးပြီး လူတို့၏ အဆုံးသတ်ကို ဆုံးဖြတ်သောအခါ၌ သင်သည် နောင်တနှင့် ပြည့်နေမည် မဟုတ်လော။ သင်သည် ဘုရားသခင်နောက်သို့ လိုက်ရန် ရှေးဦးစွာ စိတ်ပိုင်းဖြတ်သောအခါ ယင်းသည် တဒင်္ဂခဏ ရုတ်တရက် ဖြစ်ပေါ်သော ဆန္ဒတစ်ခုသာဖြစ်သလော၊ သို့မဟုတ် သင်၏ ဆုံးဖြတ်ချက်ကို မချမီတွင် ဘုရားသခင်အား ယုံကြည်ခြင်း အမှုကိစ္စကို အသေအချာ စဉ်းစားပြီး အဖြေရှာခဲ့သလော။ သင်သည် အတိအကျ မည်သည့်အရာအတွက် အသက်ရှင်နေသနည်း။ ဘဝတွင် သင်၏ ဦးတည်ချက်မှာ အဘယ်နည်း။ သင်၏ ပန်းတိုင်များမှာ အဘယ်နည်း။ သင်သည် အဆုံးတိုင်အောင် ဘုရားသခင်နောက်သို့ လိုက်ပြီး နောက်ဆုံးတွင် သမ္မာတရားကို ရရှိရန် စိတ်ပိုင်းဖြတ်ချက် ရှိသလော။ လမ်းတစ်ဝက်တွင် လက်မလျှော့ပစ်ဖို့ သေချာအောင် လုပ်နိုင်သလော။ မည်သည့်အခြေအနေများ ဖြစ်ပေါ်ကောင်း ဖြစ်ပေါ်လာနိုင်ပါစေ၊ မည်သည့်ဆင်းရဲဒုက္ခများ၊ စမ်းသပ်မှုများ၊ အခက်အခဲများ၊ သို့မဟုတ် ပြဿနာများကို သင် ရင်ဆိုင်ရပါစေ သင်၏တာဝန်ကို သစ္စာစောင့်သိစွာ ထမ်းဆောင်နိုင်သလော။ လူအချို့သည် ဤယုံကြည်ခြင်းအနည်းငယ်မျှပင် မရှိ၊ သို့မဟုတ် သမ္မာတရားအား လိုက်စားရန် စိတ်ခိုင်မာမှုပင် မရှိပေ။ ဤသို့ဆိုလျှင် သမ္မာတရားကို ရရှိဖို့က လွယ်ကူမည်မဟုတ်။ လူတို့သည် သမ္မာတရားကို စိတ်မဝင်စားသောအခါ ၎င်းတို့၏ တာဝန်ကို လိုလားစွာ မထမ်းဆောင်နိုင်သကဲ့သို့ ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာလည်း အသုံးမခံပေ။ ဤသို့သောလူတို့သည် ဘုရားသခင်နောက်သို့ အဆုံးထိ အဘယ်သို့ လိုက်နိုင်မည်နည်း။ သင်က ၎င်းတို့အား “သင်သည် ဘုရားသခင်ကို အဘယ်ကြောင့် ယုံကြည်သနည်း၊ ဘုရားသခင်အား ယုံကြည်ခြင်းမှ မည်သည့်အရာကို ရရှိလိုသနည်း။ မည်သည့်လမ်းကြောင်းကို သင်လျှောက်လှမ်းသင့်သနည်း” ဟု မေးလျှင် ၎င်းတို့သည် သိမည် မဟုတ်သကဲ့သို့ ဖြေနိုင်မည်လည်း မဟုတ်ပေ။ ဤသည်မှာ ၎င်းတို့သည် သမ္မာတရားနှင့် အသက်ကို ရရှိရန် ဘုရားသခင်နောက်သို့ လိုက်နေခြင်းမဟုတ်ဘဲ ကောင်းချီးများရရှိရန် အခွင့်အလမ်းအား ရှာဖွေနေခြင်းဖြစ်သည်ကို သက်သေပြသည်။ ဤသို့သောသူတစ်ယောက်က သူ၏တာဝန်ကို အဘယ်သို့ ရိုးသားစစ်မှန်စွာနှင့် ကောင်းမွန်စွာ ထမ်းဆောင်နိုင်မည်နည်း။ သမ္မာတရားကို အမှန်တကယ် ချစ်သူတို့က သမ္မာတရားကို နားလည်လေလေ ၎င်းတို့၏ တာဝန်ကို ထမ်းဆောင်ရာတွင် စိတ်အားထက်သန်လေလေဖြစ်သည်။ သမ္မာတရားကို နားမလည်သူတို့သည် ၎င်းတို့တာဝန်ကို ထမ်းဆောင်ရာတွင် မကြာခဏ အပျက်သဘောဆောင်ကြသည်။ ၎င်းတို့သည် သမ္မာတရားကို လက်မခံနိုင်လျှင် နုတ်ထွက်ကြလိမ့်မည်ဖြစ်သည်။ သမ္မာတရားကို လိုက်စားသူတို့ကား ဤသို့မဟုတ်ပေ။ ၎င်းတို့တာဝန်ကို ထမ်းဆောင်လေလေ သမ္မာတရားကို နားလည်လေလေဖြစ်သည်။ သမ္မာတရားကို နားလည်သောအခါတွင် ၎င်းတို့၏ ဖောက်ပြန်ပျက်စီးမှုက သန့်စင်စေခြင်း ခံရသည်။ လူတစ်ယောက်သည် သမ္မာတရားကို နားလည်လေလေ ဘုရားသခင်နောက်သို့ လိုက်ခြင်းအားဖြင့် သူရရှိသည့်အရာသည် အလွန်ပင်ပို၍ ကြီးမားလေလေဖြစ်သည်ဟု ခံစားရသည်။ ပြီးလျှင် ဘုရားသခင်နောက်သို့ လိုက်သည့် လမ်းကြောင်းကို ၎င်းတို့ လိုက်လျှောက်သည်မှာ ကြာမြင့်လေလေ ထိုလမ်းကြောင်းက လင်းလက်တောက်ပလေလေ ဖြစ်သည်ကို ၎င်းတို့ ခံစားနိုင်ကြသည်။ ဤသည်တို့မှာ သမ္မာတရားကို ရရှိပြီးဖြစ်သောသူများ ဖြစ်ကြသည်။ လူတို့သည် သမ္မာတရားကို အမှန်တကယ် နားလည်လျှင် ဘုရားသခင်နောက်သို့ လိုက်ရာတွင် ယုံကြည်စိတ်ချမှု ရှိကြမည်ဖြစ်ပြီး အဆုံးတိုင်အောင် သစ္စာစောင့်သိမြဲ စောင့်သိမြဲလျက် ရှိနေကြမည်ဖြစ်သည်။

လူအချို့သည် ဖျားနာခြင်းကို ရင်ဆိုင်ရပြီး ၎င်းတို့၏ ဘဝက မရေမရာ ဖြစ်နေသောအခါတွင် ၎င်းတို့ကို ကယ်တင်ပေးပါရန် ဘုရားသခင်အား တောင်းဆိုကြကာ ထိုအဖြစ်ကို ကျော်ဖြတ်ပြီးသည်နှင့် သမ္မာတရားအနည်းငယ်ကို နားလည်လာကြသည်။ သို့သော် သေရေး၊ ရှင်ရေးအခြေအနေတစ်ခုတွင် ဘုရားသခင်အား ခေါ်ခြင်း အတွေ့အကြုံကို လူတိုင်းတွေ့ကြုံဖို့ မလိုအပ်ပေ။ လူအချို့တွင်ရှိသော အတွေ့အကြုံများကိုသာ ကြည့်ပြီး ၎င်းတို့၏ မိတ်သဟာယပြုချက်နှင့် ၎င်းတို့၏ ခံစားချက်များကို နားထောင်လော့။ ထိုအခါ ယင်းတို့ထံမှ သင်ရရှိနိုင်လိမ့်မည်။ သင်ကိုယ်တိုင် တွေ့ကြုံရခြင်း မရှိလျှင်ပင် သူတစ်ပါးတို့၏ အတွေ့အကြုံများမှတစ်ဆင့် အချို့ကို သင်နားလည်သဘောပေါက်နိုင်သည်။ လူအချို့သည် သေခြင်းနှင့် နီးကပ်လာသောအခါတွင် ၎င်းတို့သည် လွန်စွာ ပြောင်းလဲခဲ့ခြင်း မရှိဟုလည်းကောင်း၊ ဘုရားသခင်အား အနည်းငယ်သာ သိမြင်သည်ဟုလည်းကောင်း၊ ဘုရားသခင်အတွက် ၎င်းတို့ လုပ်ဆောင်ခဲ့ပြီး အသုံးခံခဲ့သောအရာသည် နည်းပါးသည်ဟုလည်းကောင်း ခံစားကြရသည်။ ၎င်းတို့သည် ဘုရားသခင်အား ယုံကြည်သည့် နှစ်များအတွင်းတွင် သမ္မာတရားအား လိုက်စားခြင်းမရှိခဲ့ဟုလည်းကောင်း၊ ၎င်းတို့ ရရှိခဲ့သည်မှာ နည်းပါးလွန်းလှပြီး ဘုရားသခင်အပေါ် များစွာ အကြွေးတင်သည်ဟုလည်းကောင်း ခံစားကြရသည်။ ၎င်းတို့သည် အမှန်ပင် သေဖို့ဖြစ်လာလျှင် လိုလိုလားလား သေဆုံးကြမည်မဟုတ်ပေ။ ၎င်းတို့တွင် နောင်တရရန် အခွင့်အလမ်းရှိမည် မဟုတ်တော့သောကြောင့် ဖြစ်သည်။ ယောဘက စမ်းသပ်မှုများကို ရင်ဆိုင်ရသောအခါ သူ၏ ကိုယ်ခန္ဓာသည် အနာစိမ်းများဖြင့် ဖုံးလွှမ်းသွားသည်။ သူ၏ မိန်းမက သူ့ကို နားမလည်ခဲ့ဘဲ လှောင်ပြောင်ခဲ့သည်။ သူ၏ မိတ်ဆွေများက သူသည် မကောင်းသည့်အရာ တစ်စုံတစ်ခုကို ကျိန်းသေပေါက် လုပ်ထားပြီး ယေဟောဝါဘုရားသခင်ကို ပုန်ကန်ပြစ်မှားခဲ့ခြင်း ဖြစ်ရမည်ဟု ယုံကြည်လျက် သူ့ကို နားမလည်ခဲ့ဘဲ သူ့အား ဝေဖန်အပြစ်တင်ခြင်း၊ ရှုတ်ချခြင်းပင် ပြုခဲ့ကြသည်။ ၎င်းတို့က ယောဘအား စကားပြောခဲ့ပြီး “သင်သည် ယေဟောဝါဘုရားသခင်အား အဘယ်သို့ ပုန်ကန်ပြစ်မှားခဲ့သနည်း။ သင်၏ အပြစ်များကို ဝန်ချရန် လုပ်ဆောင်လော့။ ယေဟောဝါဘုရားသခင်သည် ဖြောင့်မတ်သည်” ဟု ဆိုသည်။ သို့သော် ယောဘသည် သူ၏ စိတ်နှလုံးတွင် နားလည်ပြီး မကောင်းသည့်အရာ မည်သည့်အရာကိုမျှ သူလုပ်ခဲ့သည်ဟု မခံစားရပေ။ သို့တိုင်အောင် ဤသို့သော စမ်းသပ်မှုကို ရင်ဆိုင်ရသည်မှာ သူ့အတွက် နာကျင်ဖွယ်ဖြစ်သည်။ သူသည် ဒုက္ခခံရစဉ်တွင် ရှင်ခြင်းထက် သေခြင်းကို ရှာဖွေခဲ့သည်။ သူသည် ဒုက္ခဝေဒနာကို အလွန်အမင်း ခံစားရ၍ သေခြင်းကသာ တစ်ခုတည်းသော လွတ်မြောက်ရာ ဖြစ်သည်ဟုလည်းကောင်း၊ သေသွားလျှင် အဆုံးသတ်သွားလိမ့်မည်ဟုလည်းကောင်း ထင်မြင်ခဲ့သည်။ သို့တိုင်အောင် သူသည် သူ၏ စိတ်နှလုံးတွင် ဘုရားသခင်ကို ချီးမွမ်းနိုင်ဆဲဖြစ်သည်။ ဤသည်မှာ သာမန်လူတစ်ယောက်က စွမ်းဆောင်ရရှိနိုင်သည့်အရာတစ်ခု မဟုတ်ပေ။ လူအများစုသည် ဝေဒနာခံစားရသောအချိန်တွင် ဘုရားသခင်ကို မချီးမွမ်းကြပေ။ ဘုရားသခင်အပေါ် တောင်းဆိုမှုများသာ ပြုကြသည်။ “ဘုရားသခင် ကျွန်ုပ်ကို နောက်ထပ်တစ်ကြိမ် အသက်ရှင်ခွင့်သာ ပေးတော်မူပါ။ ကျွန်ုပ်အား အလျင်အမြန် နောက်တစ်ဖန် ကျန်းမာစေပါ။ ကျွန်ုပ်နေကောင်းသောအခါ ကိုယ်တော် ကျွန်ုပ်အပေါ် အလိုရှိသမျှတိုင်းကို လုပ်ဆောင်ပါမည်” ဟု ပြောဆိုကြသည်။ ၎င်းတို့သည် အပေးအယူ ပြုလုပ်ရန် စတင်ကြိုးစားလာသည်။ ဖျားနာခြင်း ရောက်ရှိလာသောအခါ ယင်းကို သင်မည်သို့ တွေ့ကြုံသင့်သနည်း။ ဘုရားသခင်ရှေ့သို့လာပြီး ဆုတောင်းသင့်သည်၊ ဘုရားသခင်၏ ရည်ရွယ်ချက်ကို ရှာဖွေပြီး နားလည်သဘောပေါက်သင့်သည်။ သမ္မာတရားကို ဆန့်ကျင်သည့် မည်သည့်အရာကို သင်ပြုလုပ်ခဲ့သည်၊ သင်၌ရှိသော မည်သည့်ဖောက်ပြန်ပျက်စီးမှုကို မဖြေရှင်းရသေးသည်ဆိုသည်တို့ကို ရှာတွေ့ရန် သင့်ကိုယ်သင် ဆန်းစစ်သင့်သည်။ သင်၏ ဖောက်ပြန်ပျက်စီးသော စိတ်သဘောထားသည် ဒုက္ခဝေဒနာကို မခံစားရဘဲနှင့် မပြေလည်သွားနိုင်ပေ။ ဒုက္ခဝေဒနာနှင့် ထိန်းညှိခြင်းခံရမှသာ လူတို့သည် အပျော်အပါး၌ မွေ့လျော်ခြင်းမရှိနိုင်ဘဲ ဘုရားသခင်ရှေ့တွင် အချိန်ပြည့် အသက်ရှင်နိုင်သည်။ တစ်စုံတစ်ယောက်သည် ဒုက္ခခံရသောအခါ အစဉ်သဖြင့် ဆုတောင်းသည်။ အစားအစာ၊ အဝတ်အစားနှင့် သက်ဆိုင်သော သာယာမှုများနှင့် အခြားသော အပျော်အပါးများကို တွေးတောခြင်းမရှိပေ။ ၎င်းတို့သည် စိတ်နှလုံးတွင် စဉ်ဆက်မပြတ် ဆုတောင်းသည်။ မှားသည့်အရာ တစ်စုံတစ်ခုကို ၎င်းတို့ ပြုလုပ်ခဲ့ခြင်းရှိမရှိ ကြည့်ရန်၊ သို့မဟုတ် လတ်တလော မည်သည့်နေရာတွင် သမ္မာတရားအား ဆန့်ကျင်မိသည်ကို မြင်တွေ့ရန် မိမိတို့ကိုယ်ကို ဆန်းစစ်ကြသည်။ သာမန်အားဖြင့် သင့်အား အလွန်အမင်း မရှုမလှ ဒုက္ခဝေဒနာခံစားရစေသည့် ဆိုးရွားသော ဖျားနာမှု၊ သို့မဟုတ် ထူးဆန်းသော ရောဂါတစ်ခုကို သင်ရင်ဆိုင်ရသည့်အခါ ဤသည်မှာ ကြုံသလို ဖြစ်ပျက်ခြင်းမဟုတ်ပေ။ သင်က ဖျားနာသည်ဖြစ်စေ၊ ကျန်းမာရေးကောင်းသည်ဖြစ်စေ ယင်းတွင် ဘုရားသခင်၏ ရည်ရွယ်ချက် ရှိနေသည်။ သန့်ရှင်းသော ဝိညာဉ်တော်က အလုပ်လုပ်ပြီး သင်က ရုပ်ပိုင်းဆိုင်ရာ ကောင်းမွန်သောအခါ ပုံမှန်အားဖြင့် ဘုရားသခင်ကို သင်ရှာဖွေနိုင်သည်။ သို့သော် သင်နာမကျန်းဖြစ်ပြီး ဒုက္ခဝေဒနာ ခံရသောအခါ ဘုရားသခင်အား မရှာဖွေတော့သကဲ့သို့ မည်သို့ရှာဖွေရမည်ကိုလည်း မသိပေ။ သင်သည် ဖျားနာလျက် နေထိုင်ပြီး မည်သည့်ကုသမှုက သင့်အား ပို၍မြန်ဆန်စွာ သက်သာစေလိမ့်မည်ဆိုသည်ကို အစဉ်တွေးတောလျက် ရှိသည်။ ဤသို့သော အချိန်များတွင် သင်သည် ဖျားနာခြင်းမရှိသောသူများကို အားကျသည်။ သင်၏ ဖျားနာခြင်းနှင့် ဝေဒနာကို တတ်နိုင်သမျှ အမြန်ဆုံး ဖယ်ရှားလိုသည်။ ဤသည်တို့မှာ အပျက်သဘောဆောင်သော၊ အတိုက်အခံပြုသော စိတ်ခံစားချက်များဖြစ်သည်။ လူတို့သည် နာမကျန်း ဖြစ်သောအခါ တစ်ခါတစ်ရံတွင် “ဤဖျားနာမှုသည် ငါကိုယ်တိုင်၏ အသိပညာခေါင်းပါးမှုကြောင့် ဖြစ်ပေါ်လာသလော၊ သို့မဟုတ် ဘုရားသခင်၏ ရည်ရွယ်ချက်ဖြစ်သလော” ဟူ၍ စဉ်းစားကြသည်။ ၎င်းတို့သည် အကယ်ပင် အဖြေမရှာနိုင်ကြချေ။ အမှန်တကယ်တွင် အချို့သော ဖျားနာမှုများမှာ သာမန်ဖြစ်သည်။ အအေးမိခြင်း သို့မဟုတ် ရောင်ရမ်းခြင်း သို့မဟုတ် တုပ်ကွေးကဲ့သို့သော အရာများဖြစ်သည်။ သင့်အား ရုတ်တရက် အိပ်ရာထဲ လဲစေသော၊ ဒုက္ခခံမည့်အစား သေသာသေလိုက်ချင်သော အကြီးစားဖျားနာမှုကို သင်ခံရသောအခါ၌ ဤသို့သော ဖျားနာမှုသည် ကြုံသလို မဖြစ်ပျက်ပေ။ နာမကျန်းဖြစ်ခြင်းနှင့် ဒုက္ခဝေဒနာသည် သင့်ထံသို့ ရောက်လာသောအခါ သင်သည် ဘုရားသခင်ထံ ဆုတောင်းပြီး ဘုရားသခင်ထံမှ ရှာဖွေသလော။ သန့်ရှင်းသော ဝိညာဉ်တော်၏ လုပ်ဆောင်မှုသည် သင့်အား အဘယ်သို့လမ်းပြပြီး ဦးဆောင်သနည်း။ သူသည် သင့်အား ဉာဏ်အလင်းဖွင့်ပြခြင်း၊ အလင်းပေးခြင်းကိုသာ လုပ်ဆောင်သလော။ ဤသည်မှာ သူ၏ တစ်ခုတည်းသော နည်းလမ်းမဟုတ်ပေ။ သူသည် သင့်အား စမ်းသပ်ခြင်း၊ စစ်ဆေးခြင်းကိုလည်း ပြုလုပ်လိမ့်မည်။ ဘုရားသခင်က လူတို့အား အဘယ်သို့ စမ်းသပ်သနည်း။ သူသည် လူတို့အား ဒုက္ခဝေဒနာကို ခံစေခြင်းအားဖြင့် မစမ်းသပ်သလော။ ဒုက္ခဝေဒနာကို ခံရခြင်းသည် စမ်းသပ်ခံရခြင်းနှင့် ဒွန်တွဲနေသည်။ စမ်းသပ်ခြင်းမဟုတ်လျှင် လူတို့သည် မည်သို့များ ဒုက္ခခံစားရမည်နည်း။ ပြီးလျှင် ဒုက္ခခံစားရခြင်း မရှိဘဲ လူများသည် မည်သို့ ပြောင်းလဲနိုင်သနည်း။ ဒုက္ခဝေဒနာကို ခံရခြင်းသည် စမ်းသပ်ခံရခြင်းနှင့် ဒွန်တွဲနေသည်။ ဤသည်မှာ သန့်ရှင်းသော ဝိညာဉ်တော်၏ လုပ်ဆောင်မှုဖြစ်သည်။ တစ်ခါတစ်ရံတွင် ဘုရားသခင်သည် လူတို့အား ဒုက္ခဝေဒနာအချို့ကို ပေး၏။ အဘယ်ကြောင့်ဆိုသော် ၎င်းတို့သည် ဤသို့မဟုတ်လျှင် စကြဝဠာအတွင်းရှိ ၎င်းတို့၏ နေရာကို သိမည်မဟုတ်ဘဲ မောက်မာရိုင်းပျလာမည်ဖြစ်သောကြောင့် ဖြစ်သည်။ ဖောက်ပြန်ပျက်စီးသော စိတ်သဘောထားကို သမ္မာတရားအပေါ် မိတ်သဟာယဖွဲ့ခြင်း တစ်ခုတည်းမှတစ်ဆင့် အပြည့်အဝ မဖြေရှင်းနိုင်ပေ။ အခြားလူများသည် သင်၏ ပြဿနာများကို ထောက်ပြကောင်း ထောက်ပြနိုင်သည်။ သင်ကိုယ်တိုင်လည်း ထိုပြဿနာများကို သိကောင်း သိနေနိုင်သည်။ သို့သော် ယင်းတို့ကို သင် မပြောင်းလဲနိုင်ပေ။ သင်သည် သင့်ကိုယ်သင် ချုပ်တည်းရန် သင်၏ စိတ်စွမ်းအားအပေါ် မည်မျှ အမှီပြုပါစေ၊ မိမိမျက်နှာကို မိမိရိုက်ခြင်း၊ မိမိခေါင်းကို မိမိရိုက်ခြင်း၊ မိမိကိုယ်ကို နံရံဖြင့် တိုက်ခြင်း၊ မိမိ၏ သွေးသားခန္ဓာကို အနာတရဖြစ်အောင် လုပ်ခြင်းတို့သည်ပင် သင်၏ ပြဿနာများကို ပြေလည်စေမည် မဟုတ်ပေ။ သင့်အား စဉ်ဆက်မပြတ် ညှဉ်းပန်းသော၊ နှောင့်ယှက်သော၊ သင့်အား အတွေးနှင့် အယူအဆမျိုးစုံပေးသော ဆိုးယုတ်သည့် စိတ်သဘောထားသည် သင်၏ အတွင်း၌ ရှိနေသောကြောင့် သင်၏ ဖောက်ပြန်ပျက်စီးသော စိတ်သဘောထားသည် ထုတ်ဖော်ခံရလိမ့်မည်။ ဤသို့ဆိုလျှင် ယင်းကို မဖြေရှင်းနိုင်ပါက မည်သည့်အရာကို လုပ်ဆောင်ရမည်နည်း။ သင့်အား ဖျားနာခြင်းမှတစ်ဆင့် စစ်ဆေးရမည်။ လူအချို့သည် ဤစစ်ဆေးခြင်းတွင် အလွန်အမင်း ဒုက္ခဝေဒနာ ခံစားရသဖြင့် မခံနိုင်ဘဲ စတင်၍ ဆုတောင်းရှာဖွေကြသည်။ သင်သည် နေမကောင်းမဖြစ်သောအခါ အပျော်အပါး၌ အလွန်မွေ့လျော်ပြီး အထိန်းအကွပ်မဲ့ မာနထောင်လွှားသည်။ သင်သည် နေမကောင်းသောအခါ နာခံရိုကျိုးလာသည်။ ထိုအချိန်တွင် သင်သည် အထိန်းအကွပ်မဲ့ မာနထောင်လွှားနိုင်သေးသလော။ သင်သည် စကားပြောဆိုရန် လုံလောက်သော အားအင် မရှိလုနီးပါး ဖြစ်နေသောအခါ သူတစ်ပါးတို့ကို ဩဝါဒပေးနိုင်သလော၊ သို့မဟုတ် မာနထောင်လွှားနိုင်သလော။ ဤသို့သောအချိန်များတွင် သင်သည် တောင်းဆိုမှုများ မပြုပေ။ သင်သည် မည်သည့်အစားအစာ၊ အဝတ်အစား၊ သို့မဟုတ် အပျော်အပါးကိုမျှ တွေးခြင်းမရှိဘဲ သင်၏ ဒုက္ခဝေဒနာကိုသာ ဖယ်ရှားပစ်လိုသည်။ သင်တို့အများစုသည် ထိုခံစားချက်ကို မတွေ့ကြုံရသေးပေ။ သို့သော် တွေ့ကြုံသောအခါ၌ သင်တို့ နားလည်လိမ့်မည်။ ယခုတွင် ရာထူးနေရာအတွက်၊ ဇာတိပကတိ၏ သာယာမှုများအတွက်၊ မိမိကိုယ်ပိုင် အကျိုးစီးပွားအတွက် ယှဉ်ပြိုင်ကြိုးစားသောသူအချို့ရှိသည်။ ဤသို့ဖြစ်ရခြင်းမှာ ၎င်းတို့၏ သက်သာခြင်းသည် အလွန်ကြီးမားသောကြောင့်၊ ၎င်းတို့၏ ဒုက္ခဝေဒနာသည် အလွန်နည်းပါးလွန်းသောကြောင့်၊ ၎င်းတို့သည် သိက္ခာမရှိသောကြောင့်သာ ဖြစ်သည်။ ဤလူတို့၏ ရှေ့တွင် ဆင်းရဲဒုက္ခနှင့် စစ်ဆေးခြင်းရှိနေသည်။

တစ်ခါတစ်ရံတွင် ဘုရားသခင်သည် သင့်အတွက် အခြေအနေအချို့ကို စီစဉ်ပေးလိမ့်မည်ဖြစ်ပြီး သင့်အနီးတွင်ရှိသော လူတို့မှတစ်ဆင့် သင့်အား ပြုပြင်လိမ့်မည်။ သင့်အား ဒုက္ခဝေဒနာ ခံစေလိမ့်မည်။ သင့်အား သင်ခန်းစာများ ရရှိစေပြီး သမ္မာတရားကို နားလည်စေကာ အမှုအရာများကို အရှိအတိုင်း မြင်စေလိမ့်မည်။ သင်၏ အသွေးအသားကို ဒုက္ခဝေဒနာ ခံစေခြင်းအားဖြင့် ဘုရားသခင်က ဤအမှုကို ယခုပင် လုပ်ဆောင်နေသည်။ ဤသို့ဖြင့် သင်သည် သင်ခန်းစာရနိုင်ရန်အတွက်၊ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းပြီး သင်၏တာဝန်ကို ကောင်းစွာ ထမ်းဆောင်နိုင်ရန်အတွက် ဖြစ်သည်။ ပေါလုက သူ၏ ကိုယ်တွင် ဆူးတစ်ချောင်းရှိသည်ဟု မကြာခဏပြောဆိုခဲ့သည်။ ဤဆူးမှာ အဘယ်နည်း။ ယင်းသည် ဖျားနာခြင်းဖြစ်ပြီး ထိုအရာမှ သူ မလွတ်မြောက်နိုင်ပေ။ ထိုဖျားနာခြင်းက မည်သည့်အရာ ဖြစ်သည်ကိုလည်းကောင်း၊ ထိုဖျားနာခြင်းသည် သူ၏ စိတ်သဘောထားနှင့် သူ၏ သဘောသဘာဝအပေါ် ဦးတည်ထားခြင်း ဖြစ်သည်ကိုလည်းကောင်း သူကောင်းစွာသိသည်။ သူသည် ဤဆူးဖြင့် စူးခြင်းကို မခံခဲ့ရလျှင်၊ ဤဖျားနာမှု၏ နောက်က ကပ်လိုက်နေခြင်းကို မခံရလျှင် သူသည် အချိန်မရွေး၊ နေရာမရွေး သူ၏ ကိုယ်ပိုင်နိုင်ငံတော်ကို တည်ဆောက်ကောင်း တည်ဆောက်နိုင်သည်။ သို့သော် သူ၏ မကျန်းမာမှုကြောင့် သူ့တွင် အားအင်မရှိပေ။ ထို့ကြောင့် အချိန်တော်တော်များများတွင် မကျန်းမာခြင်းသည် လူတို့အတွက် “အကာအကွယ်ပေးသော ထီး” တစ်ချောင်းကဲ့သို့ ဖြစ်သည်။ သင်သည် နေမကောင်းမဖြစ်ဘဲ အားအင်အပြည့်ဖြစ်နေလျှင် မကောင်းမှုတစ်မျိုးမျိုးကို ပြုလုပ်ပြီး ပြဿနာတစ်မျိုးမျိုးကို ဖြစ်စေနိုင်ခြေများသည်။ လူတို့သည် အထိန်းအကွပ်မဲ့စွာ မာနထောင်လွှားပြီး အပျော်အပါး၌ မွေ့လျော်သောအခါတွင် ၎င်းတို့၏ အသိစိတ်ကို အလွယ်တကူ ဆုံးရှုံးနိုင်သည်။ ၎င်းတို့သည် မကောင်းမှုကို ပြုလုပ်ထားပြီးသောအခါ၌ နောင်တရလိမ့်မည်ဖြစ်သော်လည်း ထိုအချိန်ရောက်လျှင် မိမိတို့ကိုယ်ကို ထိန်းနိုင်မည် မဟုတ်ပေ။ ဤအတွက်ကြောင့် အနည်းငယ် ဖျားနာမှုရှိခြင်းသည် ကောင်းသောအရာတစ်ခုဖြစ်သည်။ လူတို့အတွက် အကာအကွယ်တစ်ခုဖြစ်သည်။ သင်သည် အခြားလူတို့၏ ပြဿနာအားလုံးကို ဖြေရှင်းကောင်း ဖြေရှင်းပေးနိုင်မည်။ သင့်ဘာသာ စဉ်းစားလျက် ပြဿနာအားလုံးကို သင် ဖြေရှင်းနိုင်မည်။ သို့သော် သင်သည် ဖျားနာခြင်း မပျောက်ကင်းသောအခါတွင် သင်လုပ်ဆောင်နိုင်သည့်အရာ တစ်ခုမျှမရှိပေ။ ဖျားနာခြင်းသည် အမှန်ပင် သင်ထိန်းချုပ်၍ မရသောအရာ ဖြစ်သည်။ သင်သည် နေမကောင်းဖြစ်ပြီး ကုသရန် နည်းလမ်းမရှိလျှင် ယင်းသည် သင်ခါးစည်းခံသင့်သည့် ဒုက္ခဝေဒနာဖြစ်သည်။ ယင်းကို ဖယ်ရှားဖို့ မကြိုးစားနှင့်။ သင်သည် ရှေးဦးစွာ ကျိုးနွံနာခံရမည်။ ဘုရားသခင်ထံ ဆုတောင်းရမည်။ ဘုရားသခင်၏ လိုအင်ဆန္ဒများကို ရှာဖွေရမည်။ “အို ဘုရားသခင်၊ ကျွန်ုပ်သည် ဖောက်ပြန်ပျက်စီးပြီး ကျွန်ုပ်၏ သဘောသဘာဝက ဆိုးသည်ကို ကျွန်ုပ်သိပါသည်၊ ကျွန်ုပ်သည် ပုန်ကန်ပြီး ကိုယ်တော်ကို ဆန့်ကျင်အာခံသည့် အမှုအရာများ၊ ကိုယ်တော်ကို ထိခိုက်ပြီး နာကျင်စေသောအရာများကို လုပ်ဆောင်နိုင်စွမ်းရှိပါသည်၊ ကိုယ်တော်သည် ဤဖျားနာခြင်းကို ကျွန်ုပ်အား ပေးသည်မှာ အလွန်ပင် ကောင်းလှပါသည်၊ ဤအရာကို ကျွန်ုပ် နာခံသင့်ပါ၏၊ ကျွန်ုပ်ကို ဉာဏ်အလင်းဖွင့်ပြတော်မူပါ၊ ကိုယ်တော်၏ ရည်ရွယ်ချက်က မည်သည့်အရာဖြစ်သည်ကိုလည်းကောင်း၊ ကျွန်ုပ်၌ မည်သည့်အရာကို ကိုယ်တော်က ပြောင်းလဲပြီး စုံလင်စေလိုသည်ဆိုသည်ကို နားလည်စေပါ၊ သမ္မာတရားကို ကျွန်ုပ်နားလည်နိုင်ပြီး ဘဝ၏ မှန်ကန်သော လမ်းကြောင်းပေါ်တွင် စတင် လျှောက်လှမ်းနိုင်ရန်အလို့ငှာ ကျွန်ုပ်ကို ကိုယ်တော်လမ်းပြပေးဖို့အတွက်သာ တောင်းလျှောက်ပါသည်” ဟု ပြောလော့။ သင်သည် ရှာဖွေပြီး ဆုတောင်းရမည်။ နေမကောင်းဖြစ်နေခြင်းက အထွေအထူး မဟုတ်ကြောင်း၊ ဤသည်မှာ ဘုရားသခင်ကို ပုန်ကန်ပြစ်မှားခြင်းအတွက် ရင်ဆိုင်ရသည့် ပဲ့ပြင်ဆုံးမမှု မဖြစ်နိုင်ကြောင်း ယုံကြည်လျက် ဇဝေဇဝါဖြစ်နေ၍ မရပေ။ အလျင်စလို အကဲဖြတ်မှုများကို မပြုလုပ်နှင့်။ သင်သည် အမှန်ပင် စိတ်နှလုံး၌ ဘုရားသခင်ရှိသောသူတစ်ယောက်ဖြစ်လျှင် မည်သည့်အရာကို သင်ကြုံရသည်ဖြစ်စေ သင့်ကို ကျော်မသွားစေနှင့်။ သင်သည် ဆုတောင်းပြီး ရှာဖွေသင့်သည်။ အမှုကိစ္စတိုင်းတွင် ဘုရားသခင်၏ လိုအင်ဆန္ဒကို ခံစားကြည့်သင့်သည်။ ပြီးလျှင် ဘုရားသခင်ကို ကျိုးနွံနာခံတတ်ရန် သင်ယူသင့်သည်။ သင်သည် နာခံနိုင်သည်၊ ဘုရားသခင်အပေါ် ကျိုးနွံနာခံခြင်း စိတ်နှလုံးရှိသည်ဆိုသည်ကို ဘုရားသခင် မြင်သောအခါ သူသည် သင်၏ ဒုက္ခဝေဒနာကို သက်သာစေလိမ့်မည်။ ဘုရားသခင်သည် ဒုက္ခဝေဒနာနှင့် စစ်ဆေးခြင်းနည်းများအားဖြင့် ဤသို့သော အကျိုးသက်ရောက်မှုများကို ရယူသည်။

သမိုင်းတစ်လျှောက်တွင် ဘာသာရေးကိုင်းရှိုင်းသော ခရစ်ယာန်များ၊ တပည့်တော်များ၊ တမန်တော်များ၊ ပရောဖက်များသည် ကျောက်ခဲဖြင့် ပေါက်သတ်ခြင်းကို ခံရသည်။ မြင်းများဖြင့် တရွတ်တိုက်ဆွဲ၍ အသတ်ခံရသည်။ အပိုင်းပိုင်းအဖြတ်ခံသည်။ ဆီထဲ ထည့်ပြုတ်ခံရသည်။ ကားစင်အတင်ခံရသည်။ ၎င်းတို့သည် နည်းလမ်းမျိုးစုံဖြင့် သေဆုံးခဲ့ကြသည်။ ဤအရာကို ပြောခြင်းအားဖြင့် ငါဆိုလိုသည်မှာ သင်သည် ဘုရားသခင်နောက်သို့ လိုက်သောအခါတွင် သက်သာခြင်းဖြင့် အဖော်ပြုရန် မစီစဉ်နှင့်။ ဤအရာကို မတောင်းဆိုနှင့်။ ဤအရာကို လွန်ကဲစွာ ဆန္ဒရှိခြင်း မရှိနှင့်။ လူတို့အနေဖြင့် ဘုရားသခင်အပေါ် တောင်းဆိုမှုများပြုသည်မှာ မှားယွင်းသည်ဟု ငါ အဘယ်ကြောင့်ဆိုသနည်း။ အဘယ်ကြောင့်ဆိုသော် မည်သည့်တောင်းဆိုမှုအနည်းငယ်မဆိုသည် လွန်ကဲသော ဆန္ဒတစ်ခုနှင့် ညီမျှသောကြောင့်ဖြစ်ပြီး သင့်တွင် ဤအရာများ မရှိသင့်သောကြောင့်ဖြစ်သည်။ “အို ဘုရားသခင်၊ ဝတ်ကောင်းစားလှများ ဝတ်ဆင်ရန် ကျွန်ုပ်၌ အကြောင်းရင်း ရှိနေသောကြောင့် ကိုယ်တော်သည် ကျွန်ုပ်ကို ကောင်းစွာ ဝတ်စားဆင်ယင်ပေးတော်မူသည်။ အို ဘုရားသခင်၊ ယခုတွင် ကျွန်ုပ်၏ တာဝန်ကို ကျွန်ုပ် ထမ်းဆောင်နေပါသည်။ ထို့ကြောင့် ကိုယ်တော်သည် ကျွန်ုပ်ကို ကောင်းချီးပေးပြီး ကောင်းသော ကျန်းမာရေးပေးဖို့ ကျွန်ုပ် တောင်းဆိုရန် အကြောင်းရင်းကောင်း ရှိပါသည်” ဟု ပြောလျက် အမှုအရာများကို ဆန္ဒမပြုနှင့်။ သင်သည် တစ်နေ့တွင် နေမကောင်းဖြစ်လျှင် အပျက်သဘောဆောင်သွားမည်လော။ ဘုရားသခင်အား ယုံကြည်ခြင်းကို ရပ်တန့်လိုက်မည်လော။ သင်သည် မကျန်းမာလျှင် သင့်တာဝန်ကို ထမ်းဆောင်ဆဲဖြစ်မည်လော။ သင့်တာဝန်ကို ထမ်းဆောင်ခြင်းသည် မည်သို့ပင်ဖြစ်စေ သင်လုပ်ဆောင်နေသင့်သည့်အရာ မဟုတ်လော။ ယင်းသည် ကောင်းကင်ဘုံမှ စေလွှတ်ထားသော အလုပ်တာဝန်တစ်ခုဖြစ်သည်။ လွှင့်ပစ်၍မရသည့် တာဝန်တစ်ခုဖြစ်သည်။ မည်သူကမျှ မလုပ်ဆောင်လျှင်ပင် သင့်တာဝန်ကို သင်ထမ်းဆောင်သင့်သည်။ ဤသည်မှာ သင့်တွင်ရှိရမည့် စိတ်ခိုင်မာမှု ဖြစ်သည်။ လူများစွာက “ငါသည် ဘုရားသခင်ကို ယုံကြည်သောအချိန်တွင် ဒုက္ခဝေဒနာခံရဆဲဖြစ်လျှင် အဘယ်အတွက်ကြောင့် ဘုရားသခင်နောက်သို့ လိုက်ရသနည်း။ ငါသည် ဘုရားသခင်၏ ကောင်းချီးများကို ခံစားရန်အတွက် ဘုရား၏နောက်သို့ လိုက်ခြင်းဖြစ်သည်။ ခံစားစရာ ကောင်းချီးများမရှိလျှင် ဘုရားနောက်သို့ ငါလိုက်မည်မဟုတ်” ဟု စဉ်းစားကြသည်။ ဤသည်မှာ ဤအရာအပေါ် မှားယွင်းသည့် ရှုမြင်နည်း မဟုတ်သလော။ သမ္မာတရားကို အမှန်တကယ် လိုက်စားသောသူတို့အတွက် လူတို့ထင်မြင်သကဲ့သို့ ၎င်းတို့အပေါ်တွင် ရှင်းလင်းစွာ မြင်နိုင်သော ကောင်းချီးများမရှိကြောင်းကို သင်တို့အားလုံးသည် ဤနှစ်များတစ်လျှောက် သင်တို့၏ အတွေ့အကြုံ၌ တွေ့မြင်ပြီးဖြစ်သည်။ နေ့စဉ် ပျော်ရွှင်ချမ်းမြေ့ပြီး ပူပင်ကြောင့်ကြမဲ့ခြင်း၊ ကောင်းစွာ ဝတ်စားဆင်ယင်ခြင်း၊ အရာရာတိုင်း ချောမွေ့အဆင်ပြေခြင်း၊ ကမ္ဘာလောကတွင် အောင်မြင်ကြီးပွားခြင်းတို့သည် မည်သူ့အတွက်မျှ မှန်နေသည် မဟုတ်ပေ။ ၎င်းတို့အားလုံးသည် ဘဝကို တစ်ရက်ပြီး တစ်ရက် ဖြတ်သန်းရသည်။ အတားအဆီးတစ်ခုပြီးတစ်ခု ကြုံရသည်။ လူအချို့သည် အခြားတစ်နေရာတွင်ရှိသော ၎င်းတို့၏အလုပ်၌ ခွဲခြားဆက်ဆံခံရပြီး အနိုင်ကျင့်ခံရသည်။ လူအချို့သည် ရောဂါက အစဉ်သဖြင့် နောက်မှ ကပ်လိုက်ခြင်းကို ခံရသည်။ အခြားလူများသည်လည်း စီးပွားရေးတွင် မအောင်မြင်ပေ။ ပြီးလျှင် ၎င်းတို့၏ ယုံကြည်သူမဟုတ်သော မိသားစုဝင်များက ၎င်းတို့ကို စွန့်ပစ်ကြသည်။ ဘဝသည် အတက်အကျ ရှိသည်။ မည်သည့်အခါမျှ အဆင်ပြေချောမွေ့နေခြင်းသာ မဟုတ်ပေ။ လူတစ်ယောက်သည် သမ္မာတရားကို လိုက်စားလေလေ ဒုက္ခခံရလေလေဖြစ်ပြီး သမ္မာတရားကို လုံးဝ မလိုက်စားသူတို့မှာမူ သက်သောင့်သက်သာရှိသော ဘဝများကို နေထိုင်ကြသည်။ ၎င်းတို့တွင် ဖျားနာမှု၊ သို့မဟုတ် ပြဿနာများမရှိပေ။ ၎င်းတို့အတွက် အရာရာက အဆင်ပြေချောမွေ့နေသည်။ သူတစ်ပါးတို့က ၎င်းတို့ကို အားကျသည်။ သို့တိုင်အောင် ၎င်းတို့တွင် အသက် ဝင်ရောက်မှု အနည်းငယ်မျှပင် မရှိပေ။ ပြီးလျှင် ၎င်းတို့သည် ဘာသာတရားမရှိသူများကဲ့သို့ အသက်ရှင်သည်။ ဘုရားသခင်နောက်သို့ ရိုးသားစစ်မှန်စွာ လိုက်သူတို့သည် ဖိနှိပ်မှုနှင့် ဆင်းရဲဒုက္ခကို မလွှဲမရှောင်သာ ခံစားရမည်။ ဖိနှိပ်မှုနှင့် ဆင်းရဲဒုက္ခကို သင်ခံစားရသောအခါ ထိုအဖြစ်က မည်သည့်အရာကို သက်သေပြသနည်း။ ဘုရားသခင်က သင့်အား ပစ်မထားခဲ့သည်ကိုလည်းကောင်း၊ ဘုရားသခင်က သင့်အား မစွန့်ပစ်သည်ကိုလည်းကောင်း၊ ဘုရားသခင်၏ လက်တော်သည် အစဉ်သဖြင့် သင့်အပေါ်တွင်ရှိပြီး လွှတ်မချသည်ကိုလည်းကောင်း သက်သေပြသည်။ သူသည် အမှန်ပင် လွှတ်ချလိုက်ပြီး သင်က စာတန်၏ ကျော့ကွင်းထဲသို့ ကျရောက်သွားလျှင် သင်သည် အန္တရာယ်တွေ့မည် မဟုတ်လော။ သင်သည် ကျော်ကြားမှုနှင့် အကျိုးအမြတ်ကို ရှာဖွေလျက်၊ သာယာမှုကို တပ်မက်လျက်၊ သောက်စားခြင်း၊ လောင်းကစားပြုလုပ်ခြင်း၊ လိင်ကိစ္စရှုပ်ပွေခြင်းတို့ကို ပြုလုပ်ပြီး အကျင့်ယိုယွင်းပျက်စီးလျက် နေ့စဉ် အပြစ်ထဲ၌ အသက်ရှင်လျှင် ဘုရားသခင်က သင့်ကို စွန့်ပစ်လိမ့်မည်။ သူသည် သင့်ကို ဆက်လက်၍ အာရုံစိုက်တော့မည် မဟုတ်ပေ။ ပြီးလျှင် သင်သည် အသေအချာပင် ဖယ်ရှားရှင်းလင်းခြင်းခံရမည်။ သင်သည် လောကီချမ်းသာနှင့် အဆင့်အတန်းကို ရကောင်းရနိုင်သည်။ သို့သော် အမှန်တွင် သင်သည် အားလုံးထဲ၌ တန်ဖိုးအရှိဆုံးအရာဖြစ်သည့်၊ ထာဝရအသက်ဖြစ်သည့် သမ္မာတရားကို ဆုံးရှုံးသွားပြီးဖြစ်လိမ့်မည်။ ယင်းကို သင်သည် သိပင် မသိလိုက်ပေ။

လူအချို့က ပြောကြသည်မှာ “ဘုရားသခင်သည် အဘယ်ကြောင့် ငါ့အား အစဉ် ပဲ့ပြင်ဆုံးမနေသနည်း။ ငါသည် အစဉ်သဖြင့် မကျန်းမာနေစဉ်တွင် အဘယ်ကြောင့် အခြားလူများက အလွန်ကျန်းမာရေး ကောင်းနေသနည်း။ ငါသည် အဘယ်ကြောင့် အစဉ်သဖြင့် ဒုက္ခခံနေရသနည်း။ ငါ၏ မိသားစုသည် အဘယ်ကြောင့် အလွန်ဆင်းရဲသနည်း။ ငါတို့သည် အဘယ်ကြောင့် မချမ်းသာနိုင်သနည်း။ ငါသည် အဘယ်ကြောင့် ဝတ်ကောင်းစားလှများကို အစဉ် မဝတ်နိုင်ရသနည်း။ အခြားလူများက ဝတ်ကောင်းစားလှများကို ဝတ်နိုင်သည်မှာ အဘယ်သို့ ဖြစ်ရသနည်း” ဟူ၍ ဖြစ်သည်။ အခြားသော လူများက ဘုရားသခင်၏ ကျေးဇူးတော်နှင့် ကောင်းချီးများအား မည်မျှခံစားရသည်ကို မနာလိုမဖြစ်နှင့်။ ယင်းမှာ ၎င်းတို့၏ ဝိညာဉ်ရင့်ကျက်မှုသည် သေးငယ်ပြီး ဘုရားသခင်က ၎င်းတို့၏ အားနည်းချက်ကို နားလည်သောကြောင့် ဖြစ်နိုင်သည်။ ထို့ကြောင့် သူသည် ၎င်းတို့ ခံစားရန်အတွက် ကျေးဇူးတော်အချို့ကို ပေးအပ်ပြီး အနည်းငယ်ချင်းစီ တွေ့ကြုံစေခြင်း ဖြစ်သည်။ ဤသို့အားဖြင့် သူ၏ လုပ်ဆောင်မှုများကို ၎င်းတို့ တဖြည်းဖြည်းချင်း နားလည်လာရန် ဖြစ်သည်။ သင့်အတွက်ကား ဘုရားသခင်တွင် အလွန့်အလွန် တင်းကျပ်သော သတ်မှတ်ချက်များရှိသည်။ လူ၏ အမြင်အရမူ သင်၏ ဘဝသည် ပျော်ရွှင်ခြင်း လုံးဝ မရှိဘဲ သင်သည်လည်း စဉ်ဆက်မပြတ် ဒုက္ခခံရသည်။ သို့တိုင်အောင် သင်သည် သမ္မာတရားများစွာကို နားလည်ခဲ့ပြီး ဖြစ်၍ ဘုရားသခင်ကို လွန်စွာ ကျေးဇူးတင်ပြီး ချီးမွမ်းသင့်၏။ ဤသည်မှာ ဘုရားသခင်၏ လုပ်ဆောင်မှုများကို သိသောသူတစ်ယောက် ဖြစ်သည်။ တစ်စုံတစ်ယောက်သည် သမ္မာတရားကို နားလည်နိုင်သရွေ့ မည်သည့်အရာကို ဒုက္ခခံရကောင်း ခံရနိုင်ပါစေ ယင်းသည် ဘုရားသခင်၏ အကြီးဆုံးသော ကောင်းချီးဖြစ်သည်။ သင့်အနေဖြင့် သင်ခန်းစာများကို သင်ယူရရှိနိုင်ပြီး သမ္မာတရားများကို နားလည်နိုင်သည်အထိ ဘုရားသခင်၏ ပဲ့ပြင်ဆုံးမခြင်းကို မကြာခဏ ခံရခြင်း၊ စမ်းသပ်မှုများကို မကြာခဏ ရင်ဆိုင်ရခြင်းတို့သည် ဘုရားသခင်၏ ချစ်ခြင်းက သင့်နောက်သို့ လိုက်သည်ဆိုသည့် အဓိပ္ပာယ်ဖြစ်သည်။ သင်သည် အစဉ်သဖြင့် ကာမဂုဏ်လွန်ကျူးပြီး ပဲ့ပြင်ဆုံးမခြင်း မခံရသေးလျှင်၊ ကာမဂုဏ်လွန်ကျူးခြင်းက မည်မျှကြာရှည်နေသည်ဖြစ်စေ သင့်ကို ပြုပြင်သူ သို့မဟုတ် သင့်အား သတိပြုမိသူ တစ်ဦးမျှ မရှိဘဲ ပဲ့ပြင်ဆုံးမခြင်းကို သင်မခံရလျှင် သင်သည် ဇာတ်သိမ်းပြီဖြစ်သည်။ ဤသည်မှာ ဘုရားသခင်က သင့်ကို စွန့်ပစ်သွားခဲ့ပြီဟု အဓိပ္ပာယ်ရသည်။ မည်သည့်တာဝန်ကိုမျှ မထမ်းဆောင်သော၊ မည်သည့်တာဝန်ခံယူမှုမျှ မရှိသောသူအချို့ ရှိသည်။ ၎င်းတို့သည် စိမ်ပြေနပြေရှိပြီး ပူပင်ကြောင့်ကြမဲ့သော ဘဝကို အလွန်ပင် သက်သာစွာ နေထိုင်ကြသည်။ ၎င်းတို့သည် မည်သည့်သင်ခန်းစာကိုမျှ မသင်ယူနိုင်ဘဲ မည်သည့်အရာကိုမျှလည်း မရရှိကြပေ။ ဤသည်မှာ ပျော်ရွှင်မှုဖြစ်သလော။ ကာမဂုဏ်လွန်ကျူးရန် ၎င်းတို့ကိုယ်တိုင် လိုလားနေသည့် အဖြစ်မှ၊ လွတ်လပ်မှုနှင့် ၎င်းတို့၏ ဇာတိပကတိ သာယာမှုများကို ၎င်းတို့လိုက်စားနေသည့် အဖြစ်မှ မည်သည့်အရာကို ၎င်းတို့ ရရှိနိုင်သနည်း။ သင်သည် ဒုက္ခခံပြီး အပန်းတကြီးဖြင့် သင့်တာဝန်ကို ထမ်းဆောင်သည်။ လူတိုင်းကလည်း သင့်ကို ဂရုစိုက်သည်။ တစ်ခါတစ်ရံတွင် ၎င်းတို့က သင့်အား ပြုပြင်သည်။ ဤသည်မှာ ဘုရားသခင်က သင့်ကို ချစ်ပြီး သင့်အတွက် တာဝန်ခံယူကြောင်းကို ပြပေ၏။ အမှုအရာများစွာတွင် သင်သည် ရှာဖွေရမည်။ ဘုရားသခင်ထံ ပို၍ ဆုတောင်းရမည်။ ဤသို့ဆိုလျှင် သင်သည် သူ၏ ရည်ရွယ်ချက်များကို နားလည်နိုင်လိမ့်မည်။ မည်သည့်တာဝန်ကို ထမ်းဆောင်သည်ဖြစ်စေ သင်သည် မည်သည့်အခြေအနေ၌မဆို ထိန်းကျောင်းရခက်ခြင်းဖြစ်စေ၊ ကာမဂုဏ်လွန်ကျူးခြင်းဖြစ်စေ၊ ဝတ်ကျေတမ်းကျေ ဆန်ခြင်းဖြစ်စေ၊ သင်၏ လမ်းလွဲသော နည်းလမ်းများကို မလျှော့တမ်း ပေလုပ်နေခြင်းဖြစ်စေ မရှိရ။ သင့်တွင် ပြဿနာတစ်ခုရှိသောအခါ သမ္မာတရားကို အလျင်အမြန် ရှာဖွေလော့။ အရေးအကြီးဆုံးမှာ သင့်တာဝန်ကို ထမ်းဆောင်ပြီး ဘုရားသခင် စိတ်ကျေနပ်အောင် လုပ်နိုင်ရန်ဖြစ်သည်။ ပြီးလျှင် သင်၏ စိတ်နှလုံးသည် ငြိမ်သက်ခြင်းနှင့် ရွှင်လန်းခြင်းကို အလိုအလျောက် ခံစားနိုင်လိမ့်မည်။ သင်သည် အလွန်အမင်း တစ်ဇွတ်ထိုး လုပ်ဆောင်လွန်းလျှင် သို့မဟုတ် ကာမဂုဏ်လွန်ကျူးလွန်းလျှင်၊ ပဲ့ပြင်ဆုံးမခြင်းကို လက်မခံလျှင်၊ အတော်လေးလည်း ခေါင်းမာလျှင် အန္တရာယ်ရှိလိမ့်မည် ဖြစ်သည်။ သင်သည် ဖယ်ရှားရှင်းလင်းခံရလိုက်သည်နှင့် နောက်ထပ်အခွင့်အရေးများ ရှိတော့မည် မဟုတ်ပေ။ နောင်တရရန် အလွန်နောက်ကျသွားမည် ဖြစ်သည်။ လူအချို့သည် ၎င်းတို့ နာမကျန်းဖြစ်ချိန် အစပိုင်းတွင် အချိန်ပြည့် ဆုတောင်းကြသည်။ သို့သော် နောက်ပိုင်းတွင်မူ ၎င်းတို့၏ ဆုတောင်းချက်များကြောင့် ၎င်းတို့သက်သာပျောက်ကင်းခြင်းလည်း မရှိသည်ကို မြင်သောအခါ ၎င်းတို့သည် ဖျားနာခြင်းတွင် နစ်မွန်းနေပြီး အချိန်ပြည့် ညည်းညူကြတော့သည်။ ၎င်းတို့၏ စိတ်နှလုံးထဲတွင် “ဘုရားသခင်အား ယုံကြည်ခြင်းသည် ငါ့အတွက် မည်သည့်ကောင်းကျိုးမျှလည်း မပေး။ ငါဖျားနာနေသော်လည်း ဘုရားသခင်က ငါ့ကို ကုသမပေး” ဟု ဆိုကြသည်။ ဤသည်မှာ စစ်မှန်သော ယုံကြည်ခြင်း မဟုတ်ပေ။ ဤတွင် ကျိုးနွံနာခံခြင်း လုံးဝမရှိ။ ၎င်းတို့သည် ညည်းညူ၍ ပြီးသွားသည်နှင့် ထွက်လာသည့် ရလဒ်မှာ သေခြင်းဖြစ်သည်။ ဤသည်မှာ ၎င်းတို့၏ ဇာတိခန္ဓာကို ဘုရားသခင်က ပြန်လည်ရုပ်သိမ်းခြင်းနှင့် ၎င်းတို့ကို ငရဲသို့ ပို့ခြင်းဖြစ်သည်။ ယင်းသည် ၎င်းတို့အတွက် အရာရာ နိဂုံးချုပ်ခြင်းဖြစ်၏။ ၎င်းတို့သည် ဤဘဝတွင် ကယ်တင်ခြင်းကို ရရှိရန် အခွင့်အရေးမရှိဘဲ ၎င်းတို့၏ ဝိညာဉ်သည် ငရဲသို့ သွားရမည်။ ဤသည်မှာ လူသားမျိုးနွယ်ကို ကယ်တင်သည့် ဘုရားအမှုတော်၏ နောက်ဆုံးအဆင့်ဖြစ်သည်။ သို့ဖြစ်ရာ တစ်စုံတစ်ယောက်က ဖယ်ရှားရှင်းလင်းခြင်းခံရလျှင် သူသည် မည်သည့်အခါမျှ နောက်ထပ် အခွင့်အရေးရှိတော့မည် မဟုတ်ပေ။ ဘုရားသခင်က သူ၏ ကယ်တင်ခြင်းအမှုကို လုပ်ဆောင်နေစဉ်၌ သင်သေဆုံးလျှင် ဤသေခြင်းသည် အပြစ်ဒဏ်ဖြစ်ပြီး သာမန်သေခြင်းမဟုတ်။ အပြစ်ဒဏ်အနေဖြင့် သေသူတို့သည် ကယ်တင်ခြင်းခံရရန် အခွင့်အရေးမရှိပေ။ ပေါလုသည် မရဏနိုင်ငံတွင် စဉ်ဆက်မပြတ် အပြစ်ဒဏ်ခံနေရသည် မဟုတ်လော။ နှစ်နှစ်ထောင်ကြာရှိပြီဖြစ်ပြီး သူသည် အပြစ်ဒဏ်ခံရလျက် ထိုနေရာတွင် ရှိနေဆဲဖြစ်သည်။ သင်သည် သိလျက်ဖြင့် မှားယွင်းသောအရာတစ်ခုကို လုပ်ဆောင်သောအခါ၌ ပို၍ပင် ဆိုးသည်ဖြစ်ရာ အပြစ်ဒဏ်က ပို၍ပင် ပြင်းထန်လိမ့်မည်။

လူအချို့က “ငါသည် အစဉ်သဖြင့် ဖျားနာသည်၊ အစဉ် ဒုက္ခခံရပြီး ဝေဒနာ ခံစားနေရသည်၊ ငါ့အနီးတွင် အခြေအနေတစ်ခုမဟုတ်တစ်ခု အမြဲရှိနေ၏၊ သို့သော် သန့်ရှင်းသော ဝိညာဉ်တော်၏ လုပ်ဆောင်မှုကိုကား မည်သည့်အခါမျှ ငါမခံစားရ” ဟု ဆိုကြသည်။ ဤသည်မှာ မှန်သည်။ ဤသည်မှာ အချိန်အများစုတွင် သန့်ရှင်းသော ဝိညာဉ်တော် အလုပ်လုပ်သည့်ပုံစံ ဖြစ်သည်။ ယင်းကို သင်မခံစားနိုင်ပေ။ ယင်းသည် စစ်ဆေးခြင်းဖြစ်၏။ တစ်ခါတစ်ရံတွင် သန့်ရှင်းသော ဝိညာဉ်တော်သည် သင့်အား ဉာဏ်အလင်းဖွင့်ပြပြီး မိတ်သဟာယပြုချက်မှတစ်ဆင့် သင့်အား သမ္မာတရားအချို့ကို နားလည်စေလိမ့်မည်။ တစ်ခါတစ်ရံတွင် သူသည် သင့်အား သင်၏ပတ်ဝန်းကျင်မှတစ်ဆင့် တစ်စုံတစ်ခုကို သဘောပေါက်စေလိမ့်မည်။ ထိုပတ်ဝန်းကျင်တွင် သင့်အား စမ်းသပ်လိမ့်မည်။ စစ်ဆေးလိမ့်မည်။ လေ့ကျင့်ပေးလိမ့်မည်။ ထိုသို့ဖြင့် သင့်အား ကြီးထွားတိုးတက်စေလိမ့်မည်။ ဤသည်မှာ သန့်ရှင်းသော ဝိညာဉ်တော် အလုပ်လုပ်သည့် ပုံစံဖြစ်သည်။ သင်တို့သည် သင်တို့၏ စိတ်နှလုံးတွင် သမ္မာတရားအား ရှာဖွေခြင်းကို အာရုံမစိုက်သောကြောင့် ယခင်က အမှုအရာများကို ကြုံတွေ့ဖြတ်သန်းရသောအခါ သင်တို့၌ အသိအမြင်မရှိပေ။ လူတစ်ယောက်သည် သမ္မာတရားကို နားမလည်သောအခါ မည်သည့်အရာကိုမဆို အရှိအတိုင်း မမြင်နိုင်ဘဲ သူ၏ သဘောပေါက်နားလည်မှုက အစဉ် လိုရာဆွဲတွေးနေသည်။ ဤသည်မှာ လူတစ်ယောက်က နာမကျန်းဖြစ်သည့်အခါ ယင်းသည် ဘုရားသခင်က သူ့ကို ပဲ့ပြင်ဆုံးမနေခြင်း ဖြစ်သည်ဟု ယုံကြည်သည့်အချိန်ကဲ့သို့ ဖြစ်သည်။ အမှန်တကယ်တွင်မူ အချို့သော ဖျားနာမှုများသည် လူကြောင့်ဖြစ်ပြီး ရှင်သန်နေထိုင်ရေး စည်းမျဉ်းများကို နားလည်မှုမရှိသောကြောင့် ဖြစ်လာရခြင်း ဖြစ်သည်။ သင်သည် စိတ်လွတ်လက်လွတ် စားသောက်ပြီး ကျန်းကျန်းမာမာ နေထိုင်ခြင်းကို နားမလည်သောအခါ ပုံစံမျိုးစုံဖြင့် ဖျားနာတော့သည်။ သို့တိုင်အောင် ဤသည်မှာ ဘုရားသခင်၏ ပဲ့ပြင်ဆုံးမမှုဖြစ်သည်ဟု သင်ဆိုသည်။ အမှန်တကယ်တွင်မူ ယင်းသည် သင်ကိုယ်တိုင်၏ မသိနားမလည်ခြင်းကြောင့် ဖြစ်ပေါ်လာခြင်းဖြစ်သည်။ သို့သော်လည်း ပြောရလျှင် ဖျားနာမှုတစ်ခုသည် လူသားကြောင့် ဖြစ်လာခြင်းဖြစ်စေ၊ သန့်ရှင်းသော ဝိညာဉ်တော်က ပေးအပ်ထားခြင်းဖြစ်စေ ယင်းသည် ဘုရားသခင်ထံမှ လာသည့် အထူးကြင်နာမှုပင် ဖြစ်သည်။ သင့်အား သင်ခန်းစာယူစေရန် ရည်ရွယ်သည်။ သင်သည် ဘုရားသခင်ကို ကျေးဇူးတင်ရမည်ဖြစ်ပြီး မညည်းညူရ။ သင်၏ညည်းညူချက် တစ်ခုစီတိုင်းသည် အစွန်းအထင်းတစ်ခု ထင်ကျန်ရစ်စေသည်။ ယင်းသည် ဆေးကြော၍ မရနိုင်သည့် အပြစ်တစ်ခုဖြစ်၏။ သင်သည် ညည်းညူသောအခါ သင်၏ အခြေအနေကို ပြောင်းလဲရန် အချိန်မည်မျှ ကြာမည်နည်း။ သင်သည် အနည်းငယ် အပျက်သဘောဆောင်သောအခါ တစ်လကြာပြီးနောက်တွင် ပုံမှန်ပြန်ဖြစ်လာနိုင်သည်။ သင်သည် ညည်းညူပြီး အပျက်သဘောဆောင်သော ခံစားချက်တချို့ကို ထုတ်ပြောသောအခါ၌မူကား တစ်နှစ်ကြာပြီးနောက်တွင်ပင် ပုံမှန် ပြန်မဖြစ်လာဘဲ ရှိနေနိုင်သည်။ ပြီးလျှင် သန့်ရှင်းသော ဝိညာဉ်တော်ကလည်း သင့်အပေါ်တွင် အလုပ်လုပ်မည် မဟုတ်ပေ။ သင်သည် အစဉ် ညည်းညူနေလျှင် သင့်အတွက် ဆိုးဝါးလိမ့်မည်။ သန့်ရှင်းသော ဝိညာဉ်တော်၏ လုပ်ဆောင်မှုကို ရရှိရန် သင့်အတွက် ပို၍ပင် ခက်ခဲလိမ့်မည်။ မိမိ၏ စိတ်ဓာတ်ကို မှန်ကန်အောင် ပြုပြင်ရန်နှင့် သန့်ရှင်းသော ဝိညာဉ်တော်၏ လုပ်ဆောင်မှုတချို့ကို ရရှိရန်အတွက် အကြင်သူသည် ဆုတောင်းရာ၌ များစွာ အားစိုက်ထုတ်ရသည်။ စိတ်ဓာတ်တစ်ခုကို အပြည့်အဝ ပြောင်းလဲဖို့ရန်မှာ လွယ်ကူသောအရာ မဟုတ်ပေ။ သမ္မာတရားကို ရှာဖွေခြင်း၊ သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးခြင်းကို ရရှိခြင်းဖြင့်သာ ထိုသို့ လုပ်ဆောင်၍ ရနိုင်သည်။ အမှန်တွင် သင်တို့၏ ကိုယ်ပိုင်အတွေ့အကြုံ၌ သန့်ရှင်းသော ဝိညာဉ်တော်၏ လုပ်ဆောင်မှုကို သင်တို့ရရှိသည့် အချိန်များရှိသည်။ ဤအချိန်အများစုမှာ ဖိနှိပ်မှုနှင့် ဆင်းရဲဒုက္ခ သို့မဟုတ် ဖျားနာမှုနှင့် ဝေဒနာတို့ကို သင်ရင်ဆိုင်နေရသည့် အချိန်ဖြစ်သည်။ ထိုအခါမှသာ သင်သည် ဘုရားသခင်ကို အလေးအနက် ဆုတောင်းသည်။ သင့်အား ကုသပေးရန်၊ သင့်အား ယုံကြည်ခြင်းနှင့် ခွန်အား ပေးသနားရန် ဘုရားသခင်ကို တောင်းလျှောက်သည်။ ဤအရာတစ်ခုကိုသာ သင်ဆုတောင်း၏။ သင့်အနေဖြင့် ပို၍ ဆုတောင်းပြီး ဘုရားသခင်၏ ရည်ရွယ်ချက်ကို ရှာဖွေလိုခြင်း ရှိကောင်း ရှိနိုင်သည်။ သို့သော် မည်သည့်အရာ ပြောရမည်ကို သင်မသိပေ။ သင်သည် သင်၏ စိတ်နှလုံးမှ စကားတချို့ကို ဘုရားသခင်အား မိတ်သဟာယပြုလိုသော်လည်း သင့်တွင် ကမ်းလှမ်းစရာ မည်သည့်အရာမျှ မရှိပေ။ သင်၏ ဝိညာဉ်ရင့်ကျက်မှုမှာ သေးငယ်လွန်းသည်။ တစ်ခါတစ်ရံတွင် ဘုရားသခင်သည် သင့်အနီးတွင်ရှိသော လူများမှတစ်ဆင့် သင့်ကို အခက်တွေ့အောင် လုပ်လိမ့်မည်။ ထိုအချိန်များတွင် သင်သည် ဘုရားသခင်ထံသို့ ပြန်လာပြီး ဤကဲ့သို့ စတင်၍ ဆင်ခြင်သုံးသပ်ခြင်းမှလွဲ၍ မည်သည့်အရာကိုမျှ မလုပ်ဆောင်နိုင်ပေ။ “အတိအကျ မည်သည့်အရာကို ကျွန်ုပ်မှားယွင်းစွာ လုပ်ဆောင်ခဲ့သနည်း။ ဘုရားသခင်၊ ကျွန်ုပ်ကို ဉာဏ်အလင်းဖွင့်ပြပြီး နားလည်စေတော်မူပါ။ ဘုရားသခင်က ကျွန်ုပ်ကို ဉာဏ်အလင်းဖွင့်မပြလျှင် ကျွန်ုပ်သည် ဆက်၍သာ ဆုတောင်းမည်။ ဆုတောင်းပြီးနားမလည်သေးလျှင် ဤအမှုကိစ္စ၌ ကျွန်ုပ် ဆက်၍ ရှာဖွေမည် သမ္မာတရားကို နားလည်သူတစ်ယောက်နှင့် ကျွန်ုပ်ရှာဖွေမည်” ဟူ၍ ဖြစ်သည်။ သင့်ကိုယ်သင်အတွက် တာဝန်ယူခြင်း ဟူသည်မှာ ဤအရာပင် ဖြစ်သည်။ လူတချို့သည် ၎င်းတို့ထံ၌ အမှုအရာများ ဖြစ်ပျက်လာသောအခါ သမ္မာတရားကို မည်သည့်အခါမျှ မရှာဖွေပေ။ ၎င်းတို့သည် အချို့သော စကားများနှင့် အယူဝါဒများကို နားလည်၍ မိမိတို့ကိုယ်မိမိ သမ္မာတရားကို နားလည်သည်ဟု ထင်ကြသည်။ ၎င်းတို့သည် မိမိတို့ကိုယ်ကို အရူးလုပ်ကြပြီး ဤသည်မှာ မိုက်မဲမှုပင် ဖြစ်ပေတော့၏။ ၎င်းတို့သည် လူတို့ထဲတွင် အမိုက်မဲဆုံး၊ မသိနားမလည်ဆုံးဖြစ်၍ တစ်ခုတည်းသော ဖြစ်နိုင်ခြေရှိသည့် ရလဒ်မှာ မည်သည့်သမ္မာတရားကိုမျှ ၎င်းတို့ လုံးဝ မရရှိဘဲ မိမိတို့ကိုယ်ကို ထိခိုက်အောင် လုပ်ပြီး ဖျက်ဆီးကြမည့်အဖြစ်သာ ဖြစ်သည်။

သင်တို့သည် သာမန်အားဖြင့် များစွာ ဆုတောင်းခြင်း မရှိသည်မဟုတ်လော။ လူတို့သည် ဆုတောင်းခြင်း သိပ်မရှိသောအခါ ရှာဖွေခြင်း သိပ်မရှိပေ။ ရှာဖွေခြင်း သိပ်မရှိလျှင် ၎င်းတို့အတွက် သမ္မာတရားကို နားလည်ရန် ခက်ခဲပြီး ၎င်းတို့၌ ကျိုးနွံနာခံခြင်းလည်း မရှိ။ သင့်တွင် ရှာဖွေသော သဘောထားမရှိလျှင် အဘယ်သို့ ကျိုးနွံနာခံခြင်းရှိနိုင်မည်နည်း။ ဘုရားသခင်၏ လုပ်ဆောင်မှုများကို အဘယ်သို့ နားလည်နိုင်မည်နည်း။ သင့်အပေါ်၌ ဘုရားသခင်က အဘယ်သို့ အလုပ်လုပ်သည်ကိုပင် သင်မသိသကဲ့သို့ မည်သူ့ကို သင်ကျိုးနွံနာခံသင့်သည် သို့မဟုတ် မည်သူ့စကားများကို အရေးစိုက်သင့်သည်ကိုလည်း သင်မသိပေ။ ကျိုးနွံနာခံခြင်းသည် သင့်အတွက် ဖြစ်နိုင်ခြေမရှိပေ။ နာခံခြင်းဟူသည်မှာ မရေရာသော အရာတစ်ခု မဟုတ်။ နာခံဖို့အတွက် ရည်ရွယ်ချက်နှင့် ရည်မှန်းချက်တစ်ခု လိုအပ်သည်။ ဘုရားသခင်က သမ္မာတရားအား အဘယ်ကြောင့် ဖော်ပြသည် သို့မဟုတ် မည်သည့်အရာကို သူလုပ်ဆောင်သည်ကိုပင် သင်မသိပါက သင်မည်သို့ ကျိုးနွံနာခံနိုင်မည်နည်း။ ကျိုးနွံနာခံခြင်းဆိုသည့် စကားကို သင်ပြောသောအခါတွင် ယင်းသည် အနှစ်မရှိသော စကားဖြစ်သွား၏။ သင့်တွင် တစ်စုံတစ်ခု ဖြစ်ပျက်လာသောအခါ၌ သင်သည် မည်သို့ဆုတောင်းသင့်သနည်း။ သင်၏ စိတ်နှလုံး၌ ရှိသည့်အရာကို ပြောဆိုခြင်းအားဖြင့် မည်သို့ရှာဖွေသင့်သနည်း။ မည်သည့်အရာကို ရှာဖွေသင့်သနည်း။ သင်သည် အမှန်တကယ် ဆုတောင်းခြင်း မရှိနိုင်မီတွင် ဤအရာများကို ရှင်းလင်းစွာ သိထားရမည်။ သင်ဆုတောင်းသောအခါ အခြားလူများ ပြောသည့်အရာကို အတုမခိုးနှင့်။ “ကိုယ်တော်၏ အလိုတော် ပြည့်စုံပါစေသော” ဆိုသည့် ယေရှု၏ စကားများကို ပို၍ပင် အတုမခိုးနှင့်။ ဤစကားများကို မျက်စိစုံမှိတ်၍ လိုက်တုပြီး မပြောနှင့်။ သင့်တွင်ရှိသော အရာသည် ဉာဏ်အလင်းပွင့်ခြင်းနှင့် အလင်းပေးခံရခြင်းတို့သာ ဖြစ်သည်။ ယင်းသည် ဘုရားသခင်၏ အလိုတော် ဖြည့်ဆည်းခြင်းနှင့် မညီမျှနိုင်ပေ။ တစ်ခါတစ်ရံတွင် သင်သည် ပြုပြင်ခြင်းခံရသောအခါ သို့မဟုတ် ဒုက္ခအချို့ကို ခံရသောအခါ ဤသည်မှာ ဘုရားသခင်က သင့်ကို စုံလင်အောင် ပြုနေခြင်း ဖြစ်သည်ဟုသော်လည်းကောင်း၊ သူ၏ အလိုတော် ဖြစ်သည်ဟုသော်လည်းကောင်း မဆိုနှင့်။ ဤသို့ဆိုခြင်းမှာ မှားယွင်း၍ သင်သည် ဤသို့ ဆုမတောင်းရ။ သင်သည် မှားယွင်းသော အနေအထားကို နေရာယူနေခြင်းဖြစ်၍ သန့်ရှင်းသော ဝိညာဉ်တော်က သင့်အပေါ်၌ အလုပ်လုပ်မည် မဟုတ်ပေ။ လူအချို့က ယေရှု၏ ဆုတောင်းချက်ကို အတုခိုးပြီး “သို့သော်လည်း အကျွန်ုပ်အလိုရှိသည့်အတိုင်း မဖြစ်ပါစေနှင့်။ ကိုယ်တော် အလိုရှိသည့်အတိုင်း ဖြစ်ပါစေသော်။” ဟု ဆိုကြသည်။ သင့်ကိုယ်သင် ဘုရားသခင်နှင့်တန်းတူ အနေအထားတွင် ထားရှိခြင်းသည် အလုပ်ဖြစ်မည်လော။ ခရစ်တော်သည် ကောင်းကင်ဘုံ၌ရှိသော ဝိညာဉ်တော်ထံသို့ ထိုဆုတောင်းချက်ကို ဇာတိပကတိ၏ အမြင်ရှုထောင့်မှနေ၍ တောင်းလျှောက်ခဲ့ခြင်း ဖြစ်သည်။ ၎င်းတို့သည် တန်းတူ အနေအထားတွင် ရှိပြီး တူညီသော အဆင့်အတန်းရှိသည်။ ၎င်းတို့သည် ဘုရားတစ်ပါးတည်းဖြစ်ပြီး ရှုထောင့်တွင်သာ ခြားနား၏။ ခရစ်တော်သည် ဤသို့ ဆုတောင်းသည်။ လူတို့သည်လည်း ဤသို့ ဆုတောင်းလျှင် ၎င်းတို့၌ အသိစိတ် မရှိကြောင်း ပြသည်ဖြစ်ရာ သန့်ရှင်းသော ဝိညာဉ်တော်က ၎င်းတို့ကို လုံးဝ ဉာဏ်အလင်းမဖွင့်ပြသည်မှာ မဆန်းပေ။ သင်ပြောသော ဤစကားများသည် အတုခိုးပြီး ပြောသည့် စကားများဖြစ်ပြီး စိတ်နှလုံးမှပြောသော စကားများမဟုတ်။ ယင်းတို့သည် လုံးဝ အနှစ်မဲ့ပြီး လက်တွေ့လည်း မကျပေ။ ဤသည်မှာ သင်၏ ဝိညာဉ်ရင့်ကျက်မှုသည် ဘုရားသခင်၏ နှုတ်ကပတ်တော်များ သို့မဟုတ် သတ်မှတ်ချက်များကို နားလည်နိုင်စွမ်းရှိရန်အတွက် သေးငယ်လွန်းနေကြောင်း ပြသည်။ သန့်ရှင်းသော ဝိညာဉ်တော်က သင့်အား အဘယ်သို့ ဉာဏ်အလင်းဖွင့်ပြမည်နည်း။ လူတို့သည် အလွန် စိတ်ရှုပ်ထွေးနေကြသည်။ ၎င်းတို့သည် ဤအရာကိုပင် အဖြေမရှာနိုင်လျှင် သမ္မာတရားကို မည်သည့်အခါမျှ နားလည်မည်မဟုတ်ပေ။ သင်ဆုတောင်းသောအခါ သူတစ်ပါးတို့ကို ကြုံသလို အတုမခိုးနှင့်။ သင့်တွင် ကိုယ်ပိုင်အတွေးအမြင်များ ရှိရမည်။ သင်သည် တစ်စုံတစ်ခုကို နားမလည်လျှင် သမ္မာတရားကို ရှာဖွေရမည်။ သင့်အပေါ်သို့ မတူညီသော အမှုအရာများ ဖြစ်ပျက်လာသောအခါ မည်သို့ဆုတောင်းရမည်ကို မကြာခဏ ချင့်ချိန်စဉ်းစားရမည်။ ရှေ့ဆက်ရန်လမ်းကို ရှာတွေ့လျှင် သင်၏ ညီအစ်ကိုမောင်နှမများကိုလည်း ဤနည်းဖြင့် ဆုတောင်းရန် သင်ဦးဆောင်ရမည်။ ဤသည်မှာ ဘုရားသခင်က အားရဝမ်းမြောက်သောအရာ ဖြစ်သည်။ လူတိုင်းသည် ဘုရားသခင်ရှေ့သို့ အဘယ်သို့လာရမည်ကို သင်ယူရမည်။ အရာရာတိုင်းကို သင့်ဘာသာ မစဉ်းမစားဖြင့် ကိုင်တွယ်ရန် မကြိုးစားနှင့်။ သင်လုပ်ဆောင်သည့် အရာကို သင်၏ စိတ်ကူးထင်မြင်မှုအပေါ်တွင် အခြေမခံနှင့်။ ဤသို့ လုပ်ဆောင်ရာတွင် သင်သည် အနှောင့်အယှက်၊ အဖျက်အဆီးများ ဖြစ်စေပြီး ဘုရားရည်ရွယ်ချက်များကို ဆန့်ကျင်သည့် အရာများကို လုပ်ဆောင်လျှင် ဤသည်မှာ ပြဿနာ ဖြစ်စေလိမ့်မည်။ သင့်အနေဖြင့် အသင်းတော်တစ်ပါးကို ဦးဆောင်ရန် ခိုင်းစေခံရချိန်၌ စကားများနှင့် အယူဝါဒများကို အစဉ်ဟောပြောနေကာ ဘုရားနှုတ်ကပတ်တော်များကို မည်သို့စားသောက်ရမည် သို့မဟုတ် ဘုရားသခင်ထံ မည်သို့ဆုတောင်းရမည်ကို မိတ်သဟာယမဖွဲ့ပြလျှင် သင်သည် လမ်းလွဲပြီဖြစ်သည်။ သင်သည် စကားများနှင့် အယူဝါဒများကို အစဉ်ဟောကြားနေပြီး လူတို့အား အနှစ်မရှိသော ဆုတောင်းချက်များကို သွန်သင်နေကာ ထိုဆုတောင်းချက်များတွင် လူတို့သည် ကျမ်းစာမှ နှုတ်ကပတ်တော်အချို့နှင့် အယူဝါဒစကားများကိုသာ ရွတ်ဆိုနေလျှင် ၎င်းတို့သည် မည်သို့ဆုတောင်းပါစေ ရလဒ်ရှိမည် မဟုတ်ပေ။ ၎င်းတို့၏ ဘဝသည် တိုးတက်မည်မဟုတ်။ ဘုရားသခင်နှင့် ၎င်းတို့၏ ဆက်ဆံရေးသည် ပုံမှန်ဖြစ်သော ဆက်ဆံရေးဖြစ်မည် မဟုတ်ပေ။ ဤသည်မှာ သင်သည် ၎င်းတို့ကိုလည်း လမ်းလွဲစေမည်ဆိုသည့် အဓိပ္ပာယ်ဖြစ်သည်။ ရလဒ်များကို ရရှိစေသည်မှာ မည်သို့သောဆုတောင်းချက်မျိုး ဖြစ်သနည်း။ စိတ်နှလုံးဖွင့်ဟလျက် ဘုရားသခင်နှင့် မိတ်သဟာယပြုခြင်းပင် ဖြစ်သည်။ အရေးကြီးဆုံးမှာ ဘုရားသခင်၏ နှုတ်ကပတ်တော်နှင့် ဘုရားသခင်၏ သတ်မှတ်ချက်များနှင့်အညီ ဘုရားသခင်ထံ ဆုတောင်းပြီး သမ္မာတရားကို ရှာဖွေရမည်။ ဤသည်မှာ စိတ်ပါလက်ပါ လုပ်ဆောင်ရန် လိုအပ်သည်။ စိတ်ပါလက်ပါ မလုပ်ဆောင်သောသူများသည် ဤအရာကို ရရှိရန် ခက်ခဲသည်ကို တွေ့ရလိမ့်မည်။ သန့်ရှင်းသော ဝိညာဉ်တော်က မည်သို့သောသူမျိုးကို ဉာဏ်အလင်းဖွင့်ပြသနည်း။ စူးရှထက်မြက်ပြီး အတွေးအခေါ် ပါးနပ်သိမ်မွေ့သောသူများဖြစ်သည်။ သန့်ရှင်းသော ဝိညာဉ်တော်က ၎င်းတို့ကို ခံစားချက်တစ်ခု ပေးသောအခါ သို့မဟုတ် ဉာဏ်အလင်းဖွင့်ပြသောအခါ ယင်းသည် သန့်ရှင်းသော ဝိညာဉ်တော်၏ လုပ်ဆောင်မှုဖြစ်သည်ကိုလည်းကောင်း၊ ဘုရားသခင်က လုပ်ဆောင်နေခြင်း ဖြစ်သည်ကိုလည်းကောင်း ၎င်းတို့ ခံစားသိရှိနိုင်သည်။ သို့မဟုတ် တစ်ခါတစ်ရံတွင် ၎င်းတို့သည် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြခြင်း သို့မဟုတ် အပြစ်တင်ခြင်းကို ခံရသောအခါ ချက်ချင်းသိနိုင်ပြီး မိမိတို့ကိုယ်ကို ချုပ်တည်းနိုင်သည်။ ဤသူတို့မှာ သန့်ရှင်းသော ဝိညာဉ်တော်က ဉာဏ်အလင်းဖွင့်ပြသည့်သူမျိုး ဖြစ်သည်။ လူတစ်ယောက်သည် ပေါ့ဆပြီး ဝိညာဉ်ရေးရာ နားလည်မှု မရှိလျှင် သန့်ရှင်းသော ဝိညာဉ်တော်က ၎င်းတို့ကို ခံစားချက်တစ်ခု ပေးသောအခါ၌ သတိပြုမိမည် မဟုတ်ပေ။ ၎င်းတို့သည် သန့်ရှင်းသော ဝိညာဉ်တော်၏ လုပ်ဆောင်မှုကို အရေးမစိုက်ကြ။ သန့်ရှင်းသော ဝိညာဉ်တော်က ၎င်းတို့ကို သုံးလေးကြိမ် ဉာဏ်အလင်းဖွင့်ပြကောင်း ဖွင့်ပြနိုင်သော်လည်း ၎င်းတို့ကမူ လက်မခံဆဲဖြစ်သည်။ ထို့ကြောင့် သန့်ရှင်းသော ဝိညာဉ်တော်က ၎င်းတို့အပေါ်၌ အလုပ်လုပ်တော့မည် မဟုတ်ပေ။ လူအချို့မှာ ဆက်လက်၍ ယုံကြည်လျက်ရှိသည့်တိုင်အောင် ဘုရားသခင်ကို မဆက်သွယ်နိုင်ဘဲ သို့မဟုတ် သန့်ရှင်းသော ဝိညာဉ်တော် အလုပ်လုပ်သည်ကို မခံစားနိုင်ဘဲ စိတ်အတွင်းတွင် မှောင်မိုက်ပြီး စိတ်ဓာတ်ကျကာ အားအင်မရှိသည်မှာ အဘယ်ကြောင့်နည်း။ ၎င်းတို့တွင် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှု လုံးဝ မရှိပေ။ ၎င်းတို့သည် ထိုအသက်မပါသော အရာများ၊ အယူဝါဒများဖြင့် အဘယ်သို့ အားအင်တစ်စုံတစ်ရာ ရှိနိုင်မည်နည်း။ စိတ်အားထက်သန်ခြင်းသက်သက်ဖြင့် ကြာရှည်မခံနိုင်ပေ။ ခွန်အားရှိရန်အတွက် သမ္မာတရားကို နားလည်ရမည်။ ထို့ကြောင့် ဘုရားသခင်ကို ယုံကြည်ရန်အတွက် အတွေးအခေါ် ပါးနပ်သိမ်မွေ့ရမည်ဖြစ်ပြီး ဘုရားနှုတ်ကပတ်တော်များကို ဖတ်ရှုခြင်း၊ မိမိကိုယ်ကို သိမြင်ခြင်း၊ သမ္မာတရားကို နားလည်ပြီး လက်တွေ့လုပ်ဆောင်ခြင်းတို့အပေါ် အာရုံစိုက်ရမည်။ ထိုအခါမှသာ သန့်ရှင်းသော ဝိညာဉ်တော်၏ လုပ်ဆောင်မှုနှင့် ဦးဆောင်မှုကို ရရှိနိုင်သည်။ လူအချို့သည် သမ္မာတရားကို သဘောပေါက်နားလည်နိုင်စွမ်းတစ်ခုသာ ရှိပြီး သန့်ရှင်းသော ဝိညာဉ်တော်၏ လုပ်ဆောင်မှုကိုမူ မည်သည့်အခါမျှ ကြည့်ရှုလေ့လာခြင်း၊ သို့မဟုတ် တွေ့ကြုံဖူးခြင်း မရှိပေ။ ဆက်လက်၍ သင်တို့သည် အသိမ်မွေ့ဆုံးသော ခံစားချက်နှင့် အသိမ်မွေ့ဆုံးသော အလင်းအပေါ် အာရုံစိုက်ရမည်။ သင့်ထံ၌ တစ်စုံတစ်ခု ဖြစ်ပျက်လာသည့် အချိန်တစ်ခုစီတိုင်းတွင် သင်သည် ယင်းကို သမ္မာတရားနှင့်အညီ ရှုမြင်ပြီး ကိုင်တွယ်ဆက်ဆံသင့်၏။ ဤသည်မှာ ဘုရားသခင်အား ယုံကြည်ခြင်း၏ မှန်ကန်သော လမ်းကြောင်းပေါ်သို့ တဖြည်းဖြည်းချင်း သင်ရောက်ရှိလာမည့် နည်းလမ်းဖြစ်သည်။ သင်သည် အရာရာတိုင်းကို သင်၏ ဇာတိပကတိအကြည့်ဖြင့် ရှုမြင်လျှင်၊ အယူဝါဒ၊ ယုတ္တိဗေဒ၊ စည်းမျဉ်းစည်းကမ်းများကို အသုံးပြုပြီး အရာရာတိုင်းကို စိစစ်လျှင်၊ လူသားအတွေးအပေါ် အခြေခံပြီး အရာရာတိုင်းကို စိစစ်ကာ ကိုင်တွယ်လျှင် ဤသည်မှာ သမ္မာတရားကို ရှာဖွေခြင်းမဟုတ်၍ သင်သည် ဘုရားသခင်အား ကျိုးနွံနာခံနိုင်စွမ်း ရှိမည်မဟုတ်ပေ။ သင်သည် ဘုရားသခင်အား ယုံကြည်လာသည်မှာ မည်မျှကြာနေပြီဖြစ်စေ ဘုရားနှုတ်ကပတ်တော်များ၏ ပြင်ပတွင် ရှိနေလိမ့်မည်။ အပြင်လူတစ်ယောက် ဖြစ်နေလိမ့်မည်။ သမ္မာတရားကို သင်နားလည်နိုင်မည် မဟုတ်ပေ။ သင်တို့သည် ယခုတွင် မိမိတို့၏ အာရုံစိုက်မှုကို ဤဦးတည်ချက်သို့ တဖြည်းဖြည်းချင်း ရွှေ့ပြီး သမ္မာတရားကို ရဖို့ ကြိုးပမ်းရမည်။ နှစ်အနည်းငယ် တွေ့ကြုံပြီးနောက်တွင် သင်သည် ဝိညာဉ်ရင့်ကျက်မှု အနည်းငယ် ကြီးထွားလာပြီး သမ္မာတရားအချို့ကို နားလည်နိုင်လိမ့်မည်။ ဘုရားသခင်အား နောက်ကျမှ ယုံကြည်လာခြင်းသည် ပြဿနာ မဟုတ်ဟုသော်လည်းကောင်း၊ အခြားလူများက သမ္မာတရားစစ်မှန်မှုအတွင်းသို့ ဝင်ရောက်ထားပြီဖြစ်ရကား သင်သည်လည်း ဝင်ရောက်နိုင်မည်ဟုသော်လည်းကောင်း၊ သင်သည် မည်သည့်အခါမျှ နောက်ကျကျန်ရစ်မည် မဟုတ်ဟုသော်လည်းကောင်း မထင်မြင်လေနှင့်။ သင်သည် ဤသို့ မထင်မြင်ရ။ ဤသို့ ထင်မြင်လျှင် သင်သည် နောက်ကျကျန်ရစ်ရန် သေချာသည်။ သင်သည် ဘုရားသခင်အား နောက်ကျမှ ယုံကြည်လာခြင်း ဖြစ်လျှင် ပို၍ပင် အလောတကြီး လုပ်ဆောင်သင့်သည်။ သင်သည် လိုက်မီရန်အတွက် သင်တတ်နိုင်သမျှအားလုံးကို လုပ်ဆောင်ရမည်။ ထိုအခါမှသာ ဘုရားအမှုတော်၏ ခြေလှမ်းများကို သင်အမီလိုက်နိုင်မည် ဖြစ်ပြီး နောက်ကျကျန်ရစ်၍ ဖယ်ရှားရှင်းလင်းခြင်းမခံရအောင် တားဆီးနိုင်မည် ဖြစ်သောကြောင့်ပင်။

သင့်တွင် မည်သည့်အရာ ဖြစ်ပျက်လာပါစေ သင်သည် အမှုအရာများကို ဘုရားနှုတ်ကပတ်တော်များနှင့်အညီ ရှုမြင်ပြီး သမ္မာတရား၏ ရှုထောင့်မှနေ၍ ကိုင်တွယ်ရမည်။ ပြဿနာများကို ဤနည်းဖြင့် ရှာဖွေတွေ့ရှိရန် လွယ်ကူသည်။ အမှုအရာများကို ဘုရားနှုတ်ကပတ်တော်များနှင့်အညီ ရှုမြင်ခြင်းအားဖြင့် သင်သည် အမှုအရာများ၏ အနှစ်သာရကို အလွယ်တကူ ရိပ်စားမိနိုင်လိမ့်မည်။ လူအချို့သည် သင်ယူလေ့လာထားချက်အပေါ် အခြေခံပြီး အမှုအရာများကို အစဉ်သဖြင့် ရှုမြင်၏။ ၎င်းတို့သည် အစဉ်အမြဲပင် ၎င်းတို့ ဦးနှောက်ဖြင့် အမှုအရာများကို လေ့လာပြီး စိစစ်သည် သို့မဟုတ် ၎င်းတို့၏ ဇာတိပကတိ အကြည့်ဖြင့် အမှုအရာများကို ရှုမြင်ပြီး သဘောထားသည်။ ထို့ကြောင့် ၎င်းတို့သည် ပြဿနာများ၏ အနှစ်သာရကို မသိမြင်နိုင်ဘဲ အစဉ်သဖြင့် လမ်းကြောင်းလွဲကြ၏။ ဤသည်မှာ ဆယ်စုနှစ်နှင့်ချီ၍ ဆက်လက် ဖြစ်နေနိုင်သည်။ ၎င်းတို့သည် အမှုအရာများကို ရှင်းလင်းစွာ မမြင်ဘဲ သေဆုံးသွားရနိုင်သည်။ ဥပမာ တစ်ခါတစ်ရံတွင် သင်သည် ဖျားနာခြင်းတစ်ခုကို ရင်ဆိုင်ရပြီး ယင်းသည် အရှိအတိုင်းဖြစ်သော အကြောင်းရင်းများရှိသည့် သာမန် ဖျားနာမှုသက်သက် ဖြစ်သည်ဟုလည်းကောင်း၊ ဘုရားသခင်၏ ပဲ့ပြင်ဆုံးမခြင်း မဟုတ်၊ ပြဿနာတစ်ခု မဟုတ်ဟုလည်းကောင်း ထင်မြင်သော်လည်း အမှန်တကယ်တွင်မူ ယင်း၌ ကြီးမားသော ပြဿနာတစ်ခု ရှိနေသည်။ သင်သည် ဤအမှုကိစ္စတွင် အတွေးအခေါ် ပါးနပ်သိမ်မွေ့ပြီး ဘုရားသခင်ထံ ဆုတောင်းနိုင်ကာ သမ္မာတရားကို ရှာဖွေနိုင်လျှင် တစ်ခါတစ်ရံ၌ သန့်ရှင်းသော ဝိညာဉ်တော်က သင့်အား အဓိပ္ပာယ်တစ်ခု သိရှိစေသောအခါ၌ သင်သည် သင်ကိုယ်တိုင်တွင် ရှိနေသော အားနည်းချက်အချို့ကိုဖြစ်စေ၊ သင်၏ စိတ်သဘောထားတွင် ရှိနေသော ပြဿနာများကိုဖြစ်စေ သိမြင်နိုင်လိမ့်မည်။ ဘုရားသခင်က သင့်အား ဖျားနာခြင်းကို ပေးသည်မှာ သင့်ကို စစ်ဆေးရန်အတွက်၊ ဒုက္ခခံစေရန်အတွက်ဖြစ်ပြီး ဤဖျားနာခြင်းက အတိအကျအားဖြင့် မည်သည့်အရာနှင့် သက်ဆိုင်သည်ကို မြင်ရန် အနီးကပ် ဆန်းစစ်၍ ချင့်ချိန်စဉ်းစားဖို့ ဝိညာဉ်အတွင်းသို့ သင်ပြန်လာအောင် လုပ်ရန်အတွက်ဖြစ်သည်။ သင်သည် သင့်ကိုယ်သင် ဆန်းစစ်ရန်အတွက် ဝိညာဉ်အတွင်း နက်ရှိုင်းရာသို့ ပြန်လာသောအခါ ပြဿနာ၏ အရင်းအမြစ်ကို မြင်နိုင်ပြီး သင်၏ ကိုယ်ပိုင်ဖောက်ပြန်ပျက်စီးမှုအပေါ် သိမြင်မှုတချို့ရှိလာနိုင်သည်။ ဒုက္ခအနည်းငယ် မရှိလျှင် သင့်ကိုယ်သင် အလွန်တော်သည်ဟု အစဉ်ထင်မြင်မည် ဖြစ်ပြီး ဤဖောက်ပြန်ပျက်စီးမှုကို ရှာဖွေတွေ့ရှိနိုင်မည် မဟုတ်ပေ။ ဤသို့ဆိုလျှင် သင်သည် သင်လိုအပ်သော သမ္မာတရားကို နားလည်နိုင်မည် မဟုတ်။ သင်တို့တွင် ဤအတွေ့အကြုံ ရှိခဲ့သလော။ သန့်ရှင်းသော ဝိညာဉ်တော်သည် အရာခပ်သိမ်းကို အလွန် အချိန်သင့်အခါသင့်ဖြစ်သော နည်းဖြင့်လည်းကောင်း၊ အားလုံးကို လူတို့လိုအပ်သည့်အရာနှင့်အညီ၊ အားလုံးကို လူတို့၏ လက်ရှိ ဝိညာဉ်ရင့်ကျက်မှု၊ လက်ရှိ အခြေအနေနှင့်အညီလည်းကောင်း လုပ်ဆောင်သည်။ ဘုရားအမှုတော်သည် အချိန်မှန်ပြီး ချင့်ချိန်မှုရှိကာ မည်သည့်နှောင့်နှေးမှုမျှ မရှိဘဲ အလွန် အချိန်သင့်အခါသင့် ဖြစ်သည်ဟု ယခင်က ပြောခဲ့သည်။ သင်သည် သင်၏ တကယ့်အတွေ့အကြုံတွင် ဤအရာကို မြင်တွေ့ပြီးဖြစ်သည်။ တစ်စုံတစ်ခုကို သင်ကြုံတွေ့သည့် အချိန်တိုင်းတွင် သန့်ရှင်းသော ဝိညာဉ်တော်က သင့်အား ရုတ်ချည်းတို့ထိပြီး ဉာဏ်အလင်းဖွင့်ပြသည်။ သို့သော် သင်ကမူ ညံ့ဖျင်းစွာ ပူးပေါင်းဆောင်ရွက်၏။ သင်သည် ထုံထိုင်းလွန်းသည်။ တစ်ခါတစ်ရံတွင် သင်သည် မည်သည့်အရာ ဖြစ်ပျက်နေသည်ကို ခံစားမိသော်လည်း ယင်းကို ပို၍ လေးနက်စွာ နားလည်ရန် ကြိုးစားခြင်းမရှိဘဲ ထားခဲ့လိုက်သည်။ သင်သည် သိမြင်မှုဆိုင်ရာ နားလည်ခြင်းမျှဖြင့်သာ ကျေနပ်ပြီး ထိုမျှဖြင့် သင်နားလည်သည်ဟု ထင်မြင်သည်။ သို့သော် သင်သည် အမှန်တကယ်တွင် စစ်မှန်သော နားလည်မှုကို မရောက်ပေ။ သင်သည် ရှေ့ဆက်ရန် လမ်းမရှိခင်တွင် သင်၏ သိမြင်မှုဆိုင်ရာ နားလည်ခြင်းကို ယုတ္တိတန်သော နားလည်ခြင်းသို့ မြှင့်တင်ရမည်ဖြစ်သည်။ သန့်ရှင်းသော ဝိညာဉ်တော်က သင့်ကို နောက်တစ်ဖန် တို့ထိသော်လည်း သင်သည် ယင်းကို လျစ်လျူရှုပြီး သင်၏ မှတ်စုစာအုပ်၌ ချမရေးလိုလျှင် မကြာမီ မေ့လျော့သွားမည် ဖြစ်သည်။ ဤအလင်းကို၊ ဤလက်တွေ့ကျသော အရာကို သင်ရရှိလိုက်မည် မဟုတ်ပေ။ ဤသည်မှာ အလွန်ပင် စိတ်မကောင်းစရာ ဖြစ်လိမ့်မည်။ လုံ့လရှိသော သူတို့သည် ၎င်းတို့၏ မှတ်စုစာအုပ်တွင် အကြောင်းအရာများကို ချရေးကြပြီး နောက်ပိုင်း၌ ၎င်းတို့၏ မှတ်စုစာအုပ်ကို တစ်ဖန်ပြန်ကြည့်သောအခါ အလွန်ပျော်ရွှင်မှု ရှိကြသည်။ ဤအခြေခံအုတ်မြစ်အပေါ်တွင် ၎င်းတို့သည် အလင်းအချို့ကို ရရှိနိုင်ကြ၏။ ပေါ့ဆပြီး ဝိညာဉ်ရေးရာနားလည်ခြင်းမရှိသော သူတစ်ယောက်မူကား ဤအလင်းကို မခံစားနိုင်ပေ။ အလင်းဆိုသည်မှာ မည်သည့်အရာ ဖြစ်သည်ကိုပင် သူမသိ။ ဤအလင်းသည် ၎င်းတို့အတွင်းတွင် လျှပ်တပြက်လင်းလက်ပြီး ပျောက်ကွယ်သွားသည်။ ၎င်းတို့သည် အစဉ်သဖြင့် ဤသို့ဖြစ်နေလျှင် သန့်ရှင်းသော ဝိညာဉ်တော်က ၎င်းတို့၌ အလုပ်လုပ်မည် မဟုတ်ပေ။ သင်သည် သမ္မာတရားကို လိုက်စားရန်အတွက် အာရုံစူးရှပြီး အတွေးအခေါ် ပါးနပ်သိမ်မွေ့ရမည်။ မပျင်းရိရပေ။ သင်သည် မဆိုင်းမတွ ပူးပေါင်းဆောင်ရွက်ခြင်းလည်း ရှိရမည်။ သင်သည် သိမြင်မှုဆိုင်ရာ နားလည်မှုကို ရရှိသောအခါ ကိုင်ဆုပ်ထားသင့်သည်။ အလျင်အမြန် ချင့်ချိန်စဉ်းစားသင့်သည်။ ပြီးလျှင် ဘုရားသခင်ထံ ဆုတောင်းသင့်သည်။ အဘယ်သို့ ဆုတောင်းသင့်သနည်း။ သင်၏ ဆုတောင်းချက်ကို သင်ရရှိထားသော ဉာဏ်အလင်းဖွင့်ပြမှုအပေါ် ဗဟိုပြုလော့။ တစ်ခါတစ်ရံတွင် ယင်းသည် သင်ကိုယ်တိုင်၏ အတွေးကဲ့သို့ ခံစားရနိုင်၏။ ဤသည်မှာ ပြဿနာမရှိပေ။ ပျော်မွေ့မှုနှင့် ရှင်းလင်းမှုကို ခံစားရသရွေ့ သင်သည် ဆုတောင်းပြီး ရှာဖွေသင့်သည်။ အရေးအကြီးဆုံးမှာ ဤအလင်းသစ်ကို အဖြေရှာပြီး မှန်မှန်ကန်ကန် နားလည်ဖို့ပင် ဖြစ်သည်။ သင်ဆုတောင်းသောအခါတွင် စကားများက အထူးပင် ချောချောမွေ့မွေ့ ထွက်လာလျှင်၊ သင်သည် စိတ်သက်သာလျှင်၊ တစ်ဖန် ဉာဏ်အလင်း ဖွင့်ပြခြင်း ခံရလျှင်၊ သင်၏ စိတ်သည် အလင်းပေးခြင်းခံရလျှင် ဤအလင်းသစ်ကို မှတ်သားသင့်သည်။ ဤသည်မှာ အဘယ်ကြောင့်ဆိုသော် တစ်ခါတစ်ရံ သင်သည် ကောင်းသော အခြေအနေ၌ ရှိစဉ်တွင် မှတ်မိနိုင်သော်လည်း မကောင်းသော အခြေအနေတွင်မူ မေ့လျော့သောကြောင့်ဖြစ်၏။ လူတို့သည် ဆောင်းပါးတစ်ပုဒ်ကို ရေးသောအခါ စာမျက်နှာအချို့ကို ရေးသားနိုင်သည်။ သို့သော် အတွေ့အကြုံဆိုင်ရာ သက်သေခံချက် သို့မဟုတ် ဘုရားသခင်အပေါ် ၎င်းတို့၏ သိမြင်မှုနှင့် ပတ်သက်လျှင်မူ စာလုံးတစ်လုံးကိုမျှ မရေးနိုင်ပေ။ ၎င်းတို့သည် လက်တွေ့အရှိတရား ကင်းမဲ့ဆဲဖြစ်သည်။ သမ္မာတရားကို ချစ်သောသူတို့သည် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးမှုအပေါ် အာရုံစိုက်သည်။ သမ္မာတရားကို မချစ်သောသူတို့မူကား သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုကို တန်ဖိုးမထားပေ။ ဤသည်မှာ ၎င်းတို့သည် မည်သည့်အရာက အရေးကြီးသည်ကိုဖြစ်စေ၊ မည်သည့်အရာက သာမညသာ ဖြစ်သည်ကိုဖြစ်စေ၊ မည်သည့်အရာက အရေးပါသည်ကိုဖြစ်စေ၊ မည်သည့်အရာကို ၎င်းတို့ရရှိသင့်သည်ကိုဖြစ်စေ မသိကြကြောင်း ပြသည်။ ဤအတွက်ကြောင့် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုကို ၎င်းတို့ ဆုံးရှုံးရသည်။ သင်နှင့်အတူ မှတ်စုစာအုပ်ငယ်တစ်အုပ်ကို သယ်ဆောင်ထားခြင်းက အကောင်းဆုံး ဖြစ်သည်။ ဤသို့အားဖြင့် သန့်ရှင်းသော ဝိညာဉ်တော်က သင့်အား ဉာဏ်အလင်းဖွင့်ပြကာ အလင်းသစ်ကို သင်ရရှိသည့်အချိန်တိုင်းတွင် ချက်ချင်း ကိုင်စွဲပြီး ချ၍ရေးမှတ်နိုင်ရန် ဖြစ်သည်။ သန့်ရှင်းသော ဝိညာဉ်တော်က အချိန်မရွေး၊ နေရာမရွေး အလုပ်လုပ်သည်။ လူတစ်ယောက်သည် မည်သည့်အခြေအနေတွင် ရှိနေသည်ဖြစ်စေ ဘုရားနှုတ်ကပတ်တော်များကို ချင့်ချိန်စဉ်းစားပြီး သမ္မာတရားကို ရှာဖွေနိုင်သရွေ့ သန့်ရှင်းသော ဝိညာဉ်တော်က ထိုသူကို ဉာဏ်အလင်းဖွင့်ပြသည်။ သင်သည် အလုပ်ရှုပ်ပြီး အလွန်ပင်ပန်းသည့်အချိန်တွင်ပင် ရှာဖွေပြီး ဆုတောင်းလျှင် သန့်ရှင်းသော ဝိညာဉ်တော်က သင့်ကို ဉာဏ်အလင်းဖွင့်ပြသည်။ ဘုရားနှုတ်ကပတ်တော်များကို သင်ဖတ်သောအခါ သို့မဟုတ် သမ္မာတရားကို မိတ်သဟာယပြုသောအခါ သန့်ရှင်းသော ဝိညာဉ်တော်က သင့်ကို ဉာဏ်အလင်းဖွင့်ပြသည်။ ဘုရားနှုတ်ကပတ်တော်များကို ချင့်ချိန်စဉ်းစားပြီး သင့်ကိုယ်သင် ဆင်ခြင်သုံးသပ်သောအခါတွင် သူသည် သင့်အား ဉာဏ်အလင်းဖွင့်ပြသည်။ သန့်ရှင်းသော ဝိညာဉ်တော်က သင့်အား ဉာဏ်အလင်းဖွင့်ပြသောအခါ ယင်းကို ချရေးပြီး ဆက်လက်၍ ချင့်ချိန်စဉ်းစားလော့။ ထိုအခါ သင်၏ စိတ်နှလုံးသည် ရှင်းလင်းလာလိမ့်မည်။ သမ္မာတရားကို အမှန်တကယ် နားလည်လာသောအခါ သင်သည် လုံးဝ လွတ်မြောက်သွားလိမ့်မည်။ ဘုရားအမှုတော်ကို ဤသို့ ကြုံတွေ့သောအခါတွင် သင်ရိတ်သိမ်းသည့် သီးနှံသည် ပိုပို၍ ကြီးထွားလာလိမ့်မည်။ အမှန်မှာ သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုများစွာသည် သင်တို့၏ ဖျက်ဆီးခြင်းကို ခံရသည်။ သင်တို့သည် လူချမ်းသာ မိသားစုမှ မိမိတို့၏ အမွေအနှစ်ကို ဖြုန်းတီးပစ်သော သားသမီးများကဲ့သို့ ဖြစ်ပြီး သင်တို့အပေါ် သန့်ရှင်းသော ဝိညာဉ်တော်က လုပ်ဆောင်သည့် အမှုအားလုံးကို လွဲချော်ကာ ဘုရားသခင်၏ စုံလင်အောင် ပြုပေးခြင်းကို ခံရရန် အခွင့်အရေးများစွာကိုလည်း ဆုံးရှုံးနေကြလေတော့သည်။ သန့်ရှင်းသော ဝိညာဉ်တော်သည် အလုပ်များစွာကို လုပ်ဆောင်ထားပြီ ဖြစ်သည်။ သို့တိုင်အောင် သင်သည် ယင်းကို ဆုပ်ကိုင်ရန် မတတ်နိုင်ပေ။ ဘုရားသခင်က သင့်အပေါ် ကြင်နာမှုမရှိဟု သင်အမှန်တကယ် ဆိုနိုင်သလော။ အမှန်မှာ ဘုရားသခင်က သင့်အား ကြင်နာမှုကို လုံလောက်စွာ မပြသခြင်းမဟုတ်ဘဲ သင်က ယင်းကို မရယူခြင်းသာ ဖြစ်သည်။

သန့်ရှင်းသော ဝိညာဉ်တော်၏ လုပ်ဆောင်မှုတွင် ပုံစံတစ်ခုရှိပြီး ယင်းကို ကောက်ချက်များချဖို့ လိုအပ်သည်။ အကြင်သူသည် ကောက်ချက်များချရာ၌ ဝါယမစိုက်ထုတ်လျှင် အမှုအရာများစွာကို ကောက်ချက်ချနိုင်လိမ့်မည်။ ယင်းတွင် အသေအချာပင် တစ်စုံတစ်ခုကို ရရန်ရှိသည်။ ဥပမာ ဆုတောင်းခြင်းကို ကြည့်လော့။ ဆုတောင်းခြင်းမှ ဉာဏ်အလင်းဖွင့်ပြမှုများစွာကို သင်ရရှိနိုင်သည့် အချိန်များရှိသည်။ သို့သော် သင်က အာရုံမစိုက်လျှင် သတိပြုမိမည် မဟုတ်ပေ။ ဉာဏ်အလင်းဖွင့်ပြသည့် စကားအချို့သည် သင့်နှုတ်မှ ထွက်လာနိုင်သော်လည်း အာရုံမစိုက်လျှင် သင်သတိပြုမိမည် မဟုတ်ပေ။ အမှန်တကယ်တွင် သင်၏ ဆုတောင်းချက်အတွင်း၌ သန့်ရှင်းသော ဝိညာဉ်တော်က ဉာဏ်အလင်းဖွင့်ပြပြီး အလင်းပေးသော စကားများ ရှိနေသော်လည်း သင်ကမူ ကောင်းစွာ ဆုတောင်းခဲ့သည်ကိုသာ သိလိမ့်မည် ဖြစ်သည်။ ဤအရာအားလုံးမှာ အလင်းသစ်ဖြစ်သော်လည်း သင်က ယင်းတို့ကို လွတ်ထွက်သွားစေသည်။ သန့်ရှင်းသော ဝိညာဉ်တော်၏ လုပ်ဆောင်မှုက လူတို့ကို အကူအညီအပေးဆုံးသော နည်းလမ်းမှာ ၎င်းတို့ကို ဉာဏ်အလင်းဖွင့်ပြခြင်းနှင့် အလင်းပေးခြင်း၊ သမ္မာတရားနှင့် ဘုရားရည်ရွယ်ချက်များကို နားလည်စေခြင်း၊ ဘုရားသခင်၏ တောင်းဆိုချက်များနှင့်အညီ လုပ်ဆောင်နိုင်စေခြင်း၊ လမ်းမှန်မှနေ၍ သွေဖည်မသွားစေခြင်းတို့ဖြစ်သည်။ သန့်ရှင်းသော ဝိညာဉ်တော်ပြုသည့် လူတို့ကို ဉာဏ်အလင်းဖွင့်ပြသော အလုပ်၏ ပန်းတိုင်မှာ အဘယ်နည်း။ တစ်ခါတစ်ရံတွင် ထိုအလုပ်၏ ရည်ရွယ်ချက်မှာ လမ်းကို ညွှန်ပြပေးရန် ဖြစ်သည်။ တစ်ခါတစ်ရံတွင် ထိုအလုပ်က သင်၌ အသိစိတ်အချို့ရှိဖို့ သတိပေးချက်အဖြစ် လုပ်ဆောင်သည်။ တစ်ခါတစ်ရံတွင် သင့်ကို အလင်းပေးပြီး သမ္မာတရားကို နားလည်စေရန် ကူညီပေး၍ လက်တွေ့လုပ်ဆောင်ရန် လမ်းကြောင်းတစ်ခု ပေးသည်။ သင်၏ ကိုယ်ပိုင်လမ်းကြောင်းပေါ်သို့ သင်သွေဖည်သွားသောအခါတွင် သူသည် ချိုင်းထောက်တစ်ခုကဲ့သို့ သင့်ကို ပံ့ပိုး၍ ကူညီပေးကာ သင့်အား လမ်းမှန်ပေါ်သို့ ခေါ်ဆောင်ပြီး လမ်းပြပေးသည်။ သန့်ရှင်းသော ဝိညာဉ်တော်သည် လူတို့အား မည်သည့်အလင်းနှင့် အသိအမြင်ကို ဉာဏ်အလင်းဖွင့်ပြသည်ဖြစ်စေ ယင်းသည် လူတို့၏ တစ်ကိုယ်ရေနောက်ခံများကြောင့် ကွဲပြားကောင်း ကွဲပြားနေနိုင်သော်လည်း သမ္မာတရားနှင့် ဆန့်ကျင်ခြင်း သို့မဟုတ် ကွဲလွဲခြင်းကား လုံးဝ မရှိပေ။ လူတိုင်းက စစ်မှန်သော ရှာဖွေခြင်းနှင့် ဆုတောင်းခြင်းရှိပြီး စစ်မှန်သော ကျိုးနွံနာခံခြင်းရှိသည့် ပုံစံဖြင့် ကြုံတွေ့ကာ သန့်ရှင်းသော ဝိညာဉ်တော်ကလည်း ၎င်းတို့အား ဉာဏ်အလင်းဖွင့်ပြပြီး လမ်းပြရန်အတွက် အဆက်မပြတ် အလုပ်လုပ်နေလျှင်၊ ထို့ပြင် ၎င်းတို့သည် စူးရှထက်မြက်ပြီး အတွေးအခေါ် ပါးနပ်သိမ်မွေ့ကာ သန့်ရှင်းသော ဝိညာဉ်တော်က ဉာဏ်အလင်းဖွင့်ပြသော ထိုအရာများကို လက်တွေ့လုပ်ဆောင်၍ ဝင်ရောက်နိုင်လျှင် ၎င်းတို့၏ ဝိညာဉ်ရင့်ကျက်မှုသည် အလွန်လျင်မြန်စွာ ကြီးထွားလာလိမ့်မည်။ ဤသို့ဆိုလျှင် ၎င်းတို့သည် အခွင့်အလမ်းကို အမိအရ ဆုပ်ကိုင်ထားပြီး ဖြစ်လိမ့်မည်။ သန့်ရှင်းသော ဝိညာဉ်တော်ပြုသည့် လုပ်ဆောင်မှု၏ စရိုက်လက္ခဏာတစ်ခုမှာ အလွန်မြန်ဆန်ခြင်း ဖြစ်သည်။ ထိုအလုပ်က လျှပ်တစ်ပြက်အတွင်း ပြီးဆုံးသွားသည်။ အခြားမည်သည့်နည်းလမ်းနှင့်မျှ လူတို့မလုပ်ဆောင်နိုင်တော့သည်အထိ ၎င်းတို့ကို အမှုအရာများ လုပ်ရန် အစဉ်တွန်းအားပေးပြီး ဖိအားပေးနေသည့် ဝိညာဉ်ဆိုးများ၏ အလုပ်ကဲ့သို့ မဟုတ်ပေ။ တစ်ခါတစ်ရံတွင် သန့်ရှင်းသော ဝိညာဉ်တော်သည် လူတို့ အန္တရာယ်ကျရောက်လုနီးနီးတွင် ၎င်းတို့ကို ခံစားချက်တစ်ခုပေးပြီး စိတ်မသက်မသာ ဖြစ်စေကာ အလွန်အမင်း စိတ်သောကရောက်စေခြင်းအားဖြင့် အလုပ်လုပ်သည်။ ယင်းသည် အထူးအခြေအနေများအောက်၌ ဖြစ်ပျက်သည်။ သာမန်အားဖြင့် ဘုရားသခင်ထံ လူတို့တိုးဝင်ချဉ်းကပ်ပြီး သမ္မာတရားကို ရှာဖွေသည့် အချိန်တိုင်းတွင် သို့မဟုတ် ဘုရားနှုတ်ကပတ်တော်ကို လူတို့ဖတ်ရှုသောအချိန်တွင် သန့်ရှင်းသော ဝိညာဉ်တော်က ၎င်းတို့ကို ခံစားချက်တစ်ခုဖြစ်စေ၊ သိမ်မွေ့သော အတွေး သို့မဟုတ် အယူအဆတစ်ခုဖြစ်စေ ပေးသည်။ သို့တည်းမဟုတ် သူသည် သင့်အား ထုတ်ပြန်ချက်တစ်ခုဖြစ်စေ၊ သတင်းစကားတစ်ခုဖြစ်စေ အသိပေးနိုင်သည်။ ဤသည်မှာ အသံတစ်သံ ရှိနေသကဲ့သို့ဖြစ်သော်လည်း အသံမရှိသကဲ့သို့လည်း ဖြစ်နေပြန်သည်။ ယင်းသည် သတိပေးချက်တစ်ခုကဲ့သို့ဖြစ်ပြီး မည်သည့်အရာ ဆိုလိုသည်ကို သင်နားလည်နိုင်သည်။ သင်သည် ဆက်လက်၍ သင်နားလည်သည့် အဓိပ္ပာယ်ကို ယူပြီး သင့်လျော်သော စကားများဖြင့် ဖော်ပြလျှင် တစ်စုံတစ်ခုကို ရရှိပေမည်။ ပြီးလျှင် သူတစ်ပါးတို့ကိုလည်း တည်ဆောက်စရာ ဖြစ်စေလိမ့်မည်။ လူတို့သည် အစဉ်သဖြင့် ဤသို့တွေ့ကြုံလျှင် သမ္မာတရားများစွာကို တဖြည်းဖြည်းချင်း နားလည်လာလိမ့်မည်။ လူတို့အနီးတွင် သန့်ရှင်းသော ဝိညာဉ်တော်၏ လုပ်ဆောင်မှု အစဉ်အမြဲ ရှိနေလျှင်၊ ၎င်းတို့ကို ဦးဆောင်နေသည့် အလင်းသစ်တစ်ခု အစဉ်အမြဲ ရှိနေလျှင် ၎င်းတို့သည် စစ်မှန်သော လမ်းမှ မည်သည့်အခါမျှ သွေဖည်မသွားဖို့ သေချာသည်။ မည်သူကမျှ သင်နှင့် လုံးဝ မိတ်သဟာယမဖွဲ့လျှင်ပင်၊ မည်သူကမျှ သင့်ကို လမ်းမပြလျှင်ပင်၊ သင်၌ အလုပ်အစီအစဉ်များ မရှိလျှင်ပင် သင့်အား သန့်ရှင်းသော ဝိညာဉ်တော် ညွှန်ပြသည့် ဦးတည်ရာအတိုင်း လျှောက်ပါက သင်သည် လမ်းမလွဲဖို့ သေချာ၏။ သခင်ယေရှု ရှင်ပြန်ထမြောက်ကာ ကောင်းကင်ဘုံသို့ တက်ကြွသွားပြီးနောက်တွင် ပေတရုက သခင်ယေရှုကို မြင်ခဲ့သော်လည်း အကြိမ်အနည်းငယ်မျှသာ ဖြစ်သည်။ သူသည် လူတို့ထင်မြင်သကဲ့သို့ သခင်ယေရှုကို မကြာခဏ မြင်နိုင်ခဲ့သည်မဟုတ် သို့မဟုတ် သူဆန္ဒရှိသည့် မည်သည့်အချိန်တွင်မဆို သခင်ယေရှုကို မြင်နိုင်ခဲ့သည်မဟုတ်။ သူနားမလည်သည့်အရာတစ်ခုခုအကြောင်း ဆုတောင်းသည့်အခါတိုင်းတွင်လည်း သခင်ယေရှုကို မြင်နိုင်ခဲ့သည် မဟုတ်။ ဤကဲ့သို့မဟုတ်ပေ။ ဘုရားသခင်ကို မြင်ရန် ဤမျှ လွယ်ကူသလော။ ဘုရားသခင်က လူတို့ထံသို့ လိုလိုလားလား မပေါ်ထွန်းပေ။ အချိန်အများစုတွင် ဘုရားသခင်သည် ပေတရုအား သန့်ရှင်းသော ဝိညာဉ်တော်၏ လုပ်ဆောင်မှုမှတစ်ဆင့် အမှုအရာများကို နားလည်စေခဲ့ခြင်း ဖြစ်သည်။ သင်တို့သည် ပေတရုက စွမ်းဆောင်နိုင်ခဲ့သောအရာကို အဘယ်ကြောင့် မစွမ်းဆောင်နိုင်သနည်း။ နောက်ဆုံး ခြုံငုံကြည့်လိုက်လျှင် ဤသည်မှာ မည်သည့်အရာကို သက်သေပြသနည်း။ သင်တို့၏ အစွမ်းအစသည် မလုံလောက်သည်ကိုလည်းကောင်း၊ သင်တို့တွင် နားလည်နိုင်သည့် စွမ်းအားမရှိသည်ကိုလည်းကောင်း၊ သင်တို့သည် အမှုအရာများကို ချင့်ချိန်စဉ်းစားခြင်းမှတစ်ဆင့် အဖြေမရှာနိုင်သည်ကိုလည်းကောင်း သက်သေပြ၏။ မည်သည့်အရာကို ရင်ဆိုင်ရပါစေ ဘုရားနှုတ်ကပတ်တော်များတွင် ရှိသော သမ္မာတရားနှင့်အညီ ယင်းကို မှတ်ယူရမည်။ လူတို့သည် ၎င်းတို့၌ အမှုအရာများ ဖြစ်ပျက်သောအခါ ၎င်းတို့၏ ကိုယ်ပိုင်အတွေးများနှင့် ဦးနှောက်အတွင်းတွင် အစဉ်သဖြင့် နေထိုင်လျှင်၊ ထို့ပြင် ထိုအရာများကို လူသား၏ နည်းလမ်းများဖြင့် ကိုင်တွယ်လျှင် ၎င်းတို့သည် မည်သည့်အရာကိုမျှ ရရှိမည်မဟုတ်ပေ။ ပေတရုသည် သူ၌ တစ်စုံတစ်ခု ဖြစ်ပျက်သောအခါ မည်သည့်အရာကို စဉ်းစားသနည်း။ သူသည် ယင်းကို သခင်ယေရှု၏ နှုတ်ကပတ်တော်များနှင့်အညီ စဉ်းစားပြီး ချင့်ချိန်သည်။ ဤသို့ဖြင့် ဘုရားသခင်၏ ရည်ရွယ်ချက်များကို အဖြေရှာနိုင်ခဲ့သည်။ နောက်ပိုင်းတွင် သခင်ယေရှုက ကောင်းကင်ဘုံသို့ တက်ကြွသွားသောအခါ ပေတရုသည် ဘုရားသခင်၏ ရည်ရွယ်ချက်များကို အဘယ်ကြောင့် အဖြေရှာနိုင်ဆဲ ဖြစ်သနည်း။ သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြခြင်းမှတစ်ဆင့် ထိုသို့ သူလုပ်ဆောင်နိုင်ခဲ့ခြင်း ဖြစ်သည်။ သူသည် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုကို မခံစားမိနိုင်ခဲ့လျှင်၊ သခင်ယေရှုက ရှင်ပြန်ထမြောက်ကာ ကောင်းကင်ဘုံသို့ တက်ကြွသွားပြီးနောက် သူ့ထံ မပေါ်ထွန်းခဲ့လျှင် ဘုရားရည်ရွယ်ချက်များကို သူအဘယ်သို့ နားလည်နိုင်မည်နည်း။ ဇာတိခန္ဓာတွင် ရှိသော ဘုရားသခင်သည် လူတို့ထင်မြင်သကဲ့သို့ လူတို့ကို စုံလင်အောင် ပြုပေးရန်အတွက် နေ့စဉ် လူတို့ကို ကိုယ်တိုင်ကိုယ်ကျ မရပ်မနား လမ်းပြလျက် အလုပ်လုပ်ခြင်း မရှိပေ။ ဤသို့မဟုတ်ပေ။ သန့်ရှင်းသော ဝိညာဉ်တော်၏ အလုပ်က တွဲဖက်၍ ရှိနေသည်။ ဝိညာဉ်တော်၏ တွဲဖက်အလုပ်က အများစုကို လုပ်ဆောင်ခြင်း ဖြစ်၏။ ဇာတိခန္ဓာက ရှေ့ဆောင်အလုပ်ကို လုပ်သည်။ ထိုအလုပ်ပြီးသွားသောအခါ ကျန်ရှိသော အသေးစား ကိစ္စရပ်များသည် သန့်ရှင်းသော ဝိညာဉ်တော်က လူတို့နားလည်အောင် ဉာဏ်အလင်းဖွင့်ပြသည့် အရာများဖြစ်သည်။ လူတို့သည် ဤအရာကို မဖမ်းဆုပ်ထားနိုင်ဘဲ တစ်စိတ်တစ်ပိုင်းသာ ရနိုင်လျှင် နောက်ထပ် အသေးစိတ် အချက်အလက်များကို ရနိုင်မည်မဟုတ်။ ထိုအရာများကို မရနိုင်လျှင် ၎င်းတို့သည် ပြောင်းလဲမည် မဟုတ်သကဲ့သို့ တိုးတက်မှုရှိမည်လည်း မဟုတ်ပေ။

သန့်ရှင်းသော ဝိညာဉ်တော်၏ လုပ်ဆောင်မှု သို့မဟုတ် ဉာဏ်အလင်းဖွင့်ပြမှုကို မတွေ့ကြုံရသေးသောသူများအတွက် ထိုအရာများကို နားလည်ရန် မလွယ်ကူပေ။ အမှန်မှာ သန့်ရှင်းသော ဝိညာဉ်တော်၏ လုပ်ဆောင်မှုနှင့် ဉာဏ်အလင်းဖွင့်ပြမှုတွင် ပုံစံတစ်ခုရှိသည်။ သန့်ရှင်းသော ဝိညာဉ်တော်၏ လုပ်ဆောင်မှုနှင့် ဉာဏ်အလင်းဖွင့်ပြမှုအကြောင်း ပြောသည့်အခါတိုင်း၌ လူတို့သည် သန့်ရှင်းသော ဝိညာဉ်တော်၏ လုပ်ဆောင်မှုကို မရရှိနိုင်မီတွင် များစွာ ဒုက္ခခံပြီး ကြီးမားသော အဖိုးအခကို ပေးရမည်ဟု ထင်လျက် အစဉ်သဖြင့် နားလည်မှုလွဲကြ၏။ ဤသည်မှာ လူသား၏ အယူအဆဖြစ်သည် မဟုတ်သလော။ လူတို့သည် ပျင်းရိပြီး ၎င်းတို့၏ စိတ်နှလုံးသည် အလွန်ကြမ်းတမ်းသောကြောင့် ပုံမှန်အားဖြင့် ၎င်းတို့၏ ဝိညာဉ်တွင်ရှိသော ခံစားချက်များကို မည်သည့်အခါမျှ အာရုံမစိုက်ပေ။ ထိုနေရာတွင် အလင်းနှင့် ဉာဏ်အလင်းဖွင့်ပြမှု အနည်းငယ်ရှိလာသောအခါတွင် ၎င်းတို့သည် ထိုအရာကို မည်သည့်အရာမျှ မဟုတ်သကဲ့သို့ သဘောထားကြ၏။ သင်သည် သင်၏ အရေးကိစ္စများ၌ တစ်နေကုန် အသက်ရှင်ပြီး စကားများနှင့် အယူဝါဒများအပြင် စည်းမျဉ်းစည်းကမ်းများကို ဖက်တွယ်ထားကာ ဇာတိပကတိဘဝနှင့် အချစ်ရေးဆန်သော ချစ်ခြင်းဘဝကို အသက်ရှင်လျှင် သန့်ရှင်းသော ဝိညာဉ်တော်က သင့်အား ဉာဏ်အလင်းမဖွင့်ပေးနိုင်၊ လမ်းပြမပေးနိုင်ပေ။ သူသည် ယင်းကို လုပ်ဆောင်ရန် မဖြစ်နိုင်ပေ။ သင်သည် ပို၍ ဆုတောင်းရမည်။ သန့်ရှင်းသော ဝိညာဉ်တော်၏ လုပ်ဆောင်မှုကို ရှာဖွေရမည်။ သန့်ရှင်းသော ဝိညာဉ်တော်၏ လုပ်ဆောင်မှုကို လက်ခံပြီး လွတ်ထွက်မသွားစေရန် နည်းလမ်းကို ရှာရမည်။ ဘုရားသခင်ထံ ဆုတောင်းလော့။ “အို ဘုရားသခင်၊ ကျွန်ုပ်အပေါ် အလုပ်လုပ်တော်မူပါ။ ကျွန်ုပ်ကို စုံလင်စေပြီး ပြောင်းလဲပေးတော်မူပါ။ အရာရာ၌ ကိုယ်တော်၏ ရည်ရွယ်ချက်များကို နားလည်စေပြီး ကိုယ်တော်၏ လိုအင်ဆန္ဒများကို နာခံစေပါ။ ကိုယ်တော်၏ ကြီးမြတ်သော ချစ်ခြင်းနှင့် ကိုယ်တော်၏ ရည်ရွယ်ချက်များသည် ကျွန်ုပ်အပေါ် ကိုယ်တော်၏ ကယ်တင်ခြင်းတွင် ရှိပါသည်။ လူတို့သည် ကိုယ်တော့်ကို ပုန်ကန်ပြီး အာခံကြသော်လည်း၊ ၎င်းတို့၏ သဘာဝသည် သစ္စာဖောက်သည့် သဘာဝမျိုးဖြစ်သော်လည်း လူတို့ကို ကယ်တင်ရာတွင် ကိုယ်တော်၏ ရည်ရွယ်ချက်များကို ယခု ကျွန်ုပ်နားလည်ပါပြီ။ ကိုယ်တော်နှင့်အတူ ပူးပေါင်းလုပ်ဆောင်လိုပါသည်။ ကျွန်ုပ်ကို အခြေအနေများ၊ စမ်းသပ်မှုများ၊ ဆင်းရဲဒုက္ခများ ပို၍ ပေးပြီး ဤဆင်းရဲဒုက္ခများတွင် ကိုယ်တော်၏ လက်တော်ကို ကျွန်ုပ်အား မြင်စေပါ။ ကိုယ်တော်၏ လုပ်ဆောင်မှုများကို မြင်စေပါ။ သို့မှသာ ကျွန်ုပ်သည် ကိုယ်တော်၏ ရည်ရွယ်ချက်များကို နားလည်ပြီး နာခံနိုင်သောသူတစ်ယောက် ဖြစ်နိုင်ပါသည်။ ကျွန်ုပ်ကို ကာမဂုဏ် မလွန်ကျူးစေဘဲ မြေပေါ်တွင် ခြေထောက်ကို မြဲမြံစွာ ချထားသူတစ်ယောက် ဖြစ်စေပါ” ဟူ၍ ဖြစ်သည်။ ဤသို့ ဆုတောင်းလော့။ မကြာခဏ ဤသို့ ဆုတောင်းလော့။ သင့်အပေါ်တွင် အစဉ်သဖြင့် အလုပ်လုပ်ပြီး သင့်အား ဦးဆောင်ပေးပါရန် သန့်ရှင်းသော ဝိညာဉ်တော်ကို တောင်းလျှောက်လော့။ သင်သည် လမ်းမှန်ကို လျှောက်နေပြီး သင်အာရုံစိုက်သင့်သည့်အရာအပေါ် အာရုံစိုက်နေသည်ကို သန့်ရှင်းသော ဝိညာဉ်တော်က မြင်သောအခါ သူသည် သင့်ကို စမ်းသပ်ရန် အခြေအနေအချို့ ရှေးဦးစွာ သင့်အား ပေးပြီး သင်ကျော်လွှားနိုင်ခြင်း ရှိမရှိ ကြည့်ရန် ကြီးလေးသော စမ်းသပ်မှုတစ်ခုကို ပေးသည်။ လူအချို့က ယင်းကို မခံနိုင်ဘဲ ရှိကောင်း ရှိနိုင်သည်။ ၎င်းတို့က “အို ဘုရားသခင်၊ ဤအခြေအနေသည် လွန်ကဲလွန်းသည်။ ကျွန်ုပ်မခံနိုင်ပါ” ဟု ဆိုကြလိမ့်မည်။ ထို့နောက်တွင် ၎င်းတို့သည် ဤအမှုကိစ္စ၌ ကျရှုံးသွားပြီး ဖြစ်လိမ့်မည်။ သင်ရောက်ရှိနေသည့် အခြေအနေသည် သင့်အတွက် လွန်ကဲလွန်းသည်ဟု အမှန်တကယ် ခံစားရလျှင် ဘုရားသခင်ထံ ဤသို့ ဆုတောင်းလော့။ “အို ဘုရားသခင်၊ ကိုယ်တော်ကျွန်ုပ်ကို ပေးသည့် အခြေအနေသည် လွန်ကဲလွန်းပါ၏။ ကျွန်ုပ်မခံနိုင်ပါ။ သို့သော် ကျွန်ုပ်ကြိုးပမ်းလိုစိတ် ရှိပါသည်။ ကျွန်ုပ်၏ ဝိညာဉ်ရင့်ကျက်မှုနှင့်အညီ ကျွန်ုပ်ကို ပံ့ပိုးပေးတော်မူပါ။ ကျွန်ုပ်အနေဖြင့် ပြင်းထန်သော ဒုက္ခကို ဖြတ်သန်းရသည်ဖြစ်စေ၊ ပေါ့ပါးသော ဒုက္ခကို ဖြတ်သန်းရသည်ဖြစ်စေ ကိုယ်တော့်ကို သစ္စာဖောက်ခြင်း သို့မဟုတ် ညည်းညူခြင်း မရှိဘဲ ကိုယ်တော်၏ ရည်ရွယ်ချက်များကို နားလည်စေတော်မူပါ။ ကိုယ်တော်ကို ကျေနပ်စေသည်အထိ အပြည့်အဝ နာခံနိုင်အောင် လုပ်ပေးတော်မူပါ။ ကျွန်ုပ်သည် ပြင်းထန်သော ဒုက္ခကို ဖြတ်သန်းရသည်ဖြစ်စေ၊ ပေါ့ပါးသော ဒုက္ခကို ဖြတ်သန်းရသည်ဖြစ်စေ ကိုယ်တော်၏ လိုအင်ဆန္ဒများဖြစ်နေသရွေ့ ညည်းညူခြင်း လုံးဝ မရှိဘဲ နာခံလိုစိတ်ရှိပါသည်၊ ကျွန်ုပ်သည် ကိုယ်တော်၏ လိုအင်ဆန္ဒများကို ဆန့်ကျင်လိုစိတ်မရှိပါ၊ ဒုက္ခက မည်မျှပြင်းထန်ပါစေ ကျွန်ုပ် တောင့်ခံနိုင်သရွေ့ ထိုဒုက္ခကို ကျွန်ုပ်အား ပေးရန် ကိုယ်တော်ကို တောင်းဆိုပါသည်” ဟူ၍ ဖြစ်သည်။ သင်သည် မိမိကိုယ်ကို ယုံကြည်မှုရှိစွာ၊ ရဲရင့်စွာ ဆုတောင်းရမည်။ ထွက်မပြေးနှင့်၊ သို့မဟုတ် မတွန့်ဆုတ်နှင့်။ သင်က လမ်းမှန်အား လျှောက်လှမ်းနေသည်ကိုလည်းကောင်း၊ သင်လုပ်ဆောင်ရမည့်အရာကို အလွန်ပင် လုပ်ဆောင်နေသည်ကိုလည်းကောင်း၊ သင်၏ စိတ်နှလုံးတွင် ဘုရားသခင်ကို အမှန်ပင် အလိုရှိသည်ကိုလည်းကောင်း၊ သမ္မာတရားအား သင်လိုက်စားသည်ကိုလည်းကောင်း သန့်ရှင်းသော ဝိညာဉ်တော် မြင်သောအခါတွင် သူသည် သင့်အား ကြီးလေးသော အခြေအနေတစ်ခုနှင့် ထိုအခြေအနေကို ကျော်လွှားဖို့ ကြီးမားသော ခွန်အားကို ပေးကောင်း ပေးလိမ့်မည်။ ထို့နောက်တွင် သင်သည် အနိုင်ရရှိပြီး ဖြစ်လိမ့်မည်။ သင့်အနေဖြင့် အထူးပင် ကြီးလေးခက်ခဲသော အခြေအနေတစ်ခုကို ကျော်လွှားခြင်းသည် အချို့သော စကားများနှင့် အယူဝါဒများကို နားလည်ခြင်းသက်သက်ထက် အလွန်ပင် ပို၍ အဆင့်မြင့်သည်။ ယင်းသည် သက်သေခံခြင်းနှင့် သက်ဆိုင်သော အမှုကိစ္စဖြစ်၏။

လူတို့သည် နေ့စဉ်ဘဝတွင် လူများ၊ ဖြစ်ရပ်များ၊ အမှုအရာများ မျိုးစုံဖြင့် ထိတွေ့ကြသည်။ ၎င်းတို့တွင် သမ္မာတရားမရှိသကဲ့သို့ ဆုတောင်းခြင်းနှင့် သမ္မာတရားကို ရှာဖွေခြင်းလည်း မရှိလျှင် ၎င်းတို့သည် စုံစမ်းသွေးဆောင်မှုကို ဖယ်ရှားရန် ခက်ခဲသည်ကို တွေ့ရလိမ့်မည်။ ဥပမာ ယောက်ျားနှင့် မိန်းမကြားရှိ ဆက်ဆံမှုများကို ကြည့်လော့။ လူအချို့သည် ဤသို့သော စုံစမ်းသွေးဆောင်မှုများကို မခံနိုင်ပေ။ ဤအခြေအနေမျိုးကို ၎င်းတို့ ရင်ဆိုင်ရသည်နှင့်တစ်ပြိုင်နက် ကျရှုံးကြသည်။ ဤသည်မှာ ၎င်းတို့သည် ဝိညာဉ်ရင့်ကျက်မှု သေးငယ်လွန်းသည်ကို မပြသလော။ သမ္မာတရားမရှိသောသူတို့သည် ဤသို့ သနားစဖွယ်ဖြစ်ပြီး မည်သည့်သက်သေကိုမျှ လုံးဝ မခံပေ။ လူအချို့သည် ငွေကြေးနှင့် ဆက်နွှယ်သော အခြေအနေများကို ကြုံရသည့်အခါ စုံစမ်းသွေးဆောင်မှုအတွင်းသို့ သက်ဆင်းသွားကြသည်။ ငွေကြေးရှိသော အခြားလူတစ်ယောက်ကို မြင်သောအခါ ၎င်းတို့က “ထိုသူတို့မှာ အလွန်ငွေကြေးရှိပြီး ငါမူကား အလွန်ဆင်းရဲနေသည်မှာ အဘယ်သို့ ဖြစ်ရသနည်း။ မျှတမှုမရှိ” ဟု ညည်းညူကြသည်။ ၎င်းတို့တွင် ဤသို့ ဖြစ်ပျက်သောအခါ၌ ညည်းညူကြသည်။ ၎င်းတို့သည် ဘုရားသခင်ထံမှ လက်ခံနိုင်ခြင်း မရှိကြပေ သို့မဟုတ် သူ၏ စီစဉ်ညွှန်ကြားမှုနှင့် အစီအစဉ်ကို မနာခံနိုင်ကြပေ။ ဂုဏ်အဆင့်အတန်းကို အစဉ် အာရုံစိုက်သောသူတချို့လည်း ရှိသည်။ ၎င်းတို့သည် ဤစုံစမ်းသွေးဆောင်မှုမျိုးနှင့် ရင်ဆိုင်ရသောအခါ မကျော်လွှားနိုင်ကြပေ။ ဥပမာ ဘာသာတရားမရှိသူတစ်ယောက်သည် ၎င်းတို့ကို အရာရှိရာထူးတစ်ခုအတွက် အလုပ်ခန့်အပ်လိုပြီး အကျိုးကျေးဇူးများစွာ ပေးလိုသောအခါ ၎င်းတို့က ခိုင်မာစွာ မရပ်တည်နိုင်ပေ။ “ငါလုပ်သင့်သလော” ဟူ၍ ၎င်းတို့စဉ်းစားကြသည်။ ၎င်းတို့သည် ဆုတောင်း၏။ ချင့်ချိန်စဉ်းစား၏။ ထို့နောက် “ဟုတ်ပြီ၊ ငါလုပ်ရမည်” ဟူ၍ ဖြစ်သွားလေသည်။ ၎င်းတို့စိတ်ပိုင်းဖြတ်လိုက်ပြီဖြစ်ရာ ၎င်းတို့၏ အားထုတ်ကြိုးပမ်းမှုတွင် အဓိပ္ပာယ်မရှိတော့ပေ။ ၎င်းတို့သည် ဤအရာရှိရာထူးကို ယူပြီး ယင်း၏ အကျိုးအမြတ်များကို ယူရန် ရှင်းလင်းစွာ ဆုံးဖြတ်လိုက်ကြပြီ ဖြစ်သည်။ သို့သော်လည်း ၎င်းတို့သည် ဘုရားသခင်အား ယုံကြည်ခြင်းတွင်ရှိသော ကောင်းချီးများအား ဆုံးရှုံးရမည်ကို ကြောက်ရွံ့ပြီး ပြန်လာ၍ ဘုရားသခင်ကိုလည်း ယုံကြည်လိုကြသည်။ ထို့ကြောင့် ၎င်းတို့သည် ဘုရားသခင်အား “ဘုရားသခင်၊ ကျွန်ုပ်ကို စမ်းသပ်တော်မူပါ” ဟု ဆုတောင်းကြသည်။ သင့်အား စမ်းသပ်ရန် မည်သည့်အရာ ကျန်ရှိသနည်း။ သင်သည် သင်၏ အရာရှိရာထူးကို ယူရန် ဆုံးဖြတ်နှင့်ပြီးဖြစ်သည်။ သင်သည် ဤအမှုကိစ္စတွင် ခိုင်မာစွာ မရပ်တည်ခဲ့ဘဲ ကျရှုံးခဲ့ပြီးဖြစ်သည်။ သင်သည် စမ်းသပ်ခြင်းခံရဖို့ လိုအပ်သေးသလော။ သင်သည် ဘုရားသခင်၏ စမ်းသပ်ခြင်းနှင့် မထိုက်တန်ပေ။ သင်သည် သင်၏ သနားစဖွယ်ကောင်းလောက်အောင် သေးငယ်သော ဝိညာဉ်ရင့်ကျက်မှုနှင့် ယင်းကို ခံနိုင်မည်လော။ မိမိတို့မြင်သည့် မည်သည့်အကျိုးအမြတ်ကိုမဆို ယှဉ်ပြိုင်ရယူသော စက်ဆုပ်ဖွယ်လူအချို့ပင် ရှိကြသည်။ သန့်ရှင်းသော ဝိညာဉ်တော်သည် ၎င်းတို့အပါးတွင် ရှိနေပြီး မည်သည့်အမြင်များကို ၎င်းတို့ ဖော်ပြသည်၊ ၎င်းတို့၏ သဘောထားက မည်သည့်အရာဖြစ်သည်ဆိုသည်တို့ကို ကြည့်ရန် ၎င်းတို့ကို စောင့်ကြည့်ပြီး ၎င်းတို့ကို စတင်စမ်းသပ်သည်။ လူတချို့က မိမိတို့ဘာသာ စဉ်းစားကြသည်မှာ “ဤအရာက ငါ့အပေါ် ဘုရားသခင်၏ ကြင်နာမှုဖြစ်လျှင်ပင် ငါအလိုမရှိ။ ငါ့တွင် အလုံအလောက် ရှိနေပြီ ဖြစ်သည်။ ဘုရားသခင်က ငါ့အပေါ် ကြင်နာမှု ပြသလွန်းသည်၊ ကောင်းစွာ စားသောက်ရခြင်း၊ ကောင်းစွာ ဝတ်စားဆင်ယင်ရခြင်းကို ငါ ဂရုမစိုက်၊ သမ္မာတရားအား လိုက်စားခြင်းနှင့် ဘုရားသခင်အား ရယူခြင်းကိုသာ ငါ ဂရုစိုက်သည်၊ ငါ ရရှိခဲ့သော သမ္မာတရားသည် ဘုရားသခင်က ငါ့အား အခမဲ့ပေးခဲ့ခြင်းဖြစ်သည်၊ ဤအရာများဖြင့် ငါ မထိုက်တန်” ဟု ဖြစ်သည်။ သန့်ရှင်းသော ဝိညာဉ်တော်သည် ၎င်းတို့၏ စိတ်နှလုံးကို စိစစ်ပြီး ၎င်းတို့ကို ပို၍ပင် ဉာဏ်အလင်းဖွင့်ပြကာ ပို၍ နားလည်စေသည်။ ပို၍ ခွန်အားရရှိစေသည်။ ပြီးလျှင် ၎င်းတို့အတွက် သမ္မာတရားကို ပို၍ ပွင့်လင်းမြင်သာစေသည်။ သို့ရာတွင် ထိုစက်ဆုပ်ဖွယ်လူများကမူ ထုတ်ပေးသော အကျိုးအမြတ်ကို မြင်ပြီး “မည်သူကမျှ ရယူရန် မကြိုးပမ်းနိုင်မီတွင် ငါသည် ယင်းကို ရယူရန် ကြိုးပမ်းမည်။ ၎င်းတို့က အခြားတစ်စုံတစ်ယောက်ကို ပေးပြီး ငါ့အား မပေးလျှင် ငါသည် သူတို့ကို ပယ်ပယ်နယ်နယ် ကြိမ်းမောင်းပြီး အခက်တွေ့အောင် လုပ်ပစ်မည်။ ၎င်းတို့ကို ငါ့အကြောင်းပြပစ်မည်။ ပြီးလျှင် နောက်တစ်ခါ၌ မည်သူအား ၎င်းတို့ပေးသည်ကို ကြည့်ကြစို့” ဟု စဉ်းစားကြသည်။ ၎င်းတို့သည် ဤသို့သော အမျိုးအစားဖြစ်သည်ကို သန့်ရှင်းသော ဝိညာဉ်တော်က မြင်ပြီး ၎င်းတို့ကို ထုတ်ဖော်သည်။ ၎င်းတို့၏ အကျည်းတန်မှုက ဖော်ထုတ်ခြင်းခံရသည်။ ဤလူစားမျိုးသည် အပြစ်ဒဏ်ပေးခြင်း ခံရမည်ဖြစ်သည်။ နှစ်ပေါင်းမည်မျှကြာ ၎င်းတို့ယုံကြည်သည်ဖြစ်စေ ၎င်းတို့အတွက် အကျိုးဖြစ်မည်မဟုတ်။ မည်သည့်အရာကိုမျှ ၎င်းတို့ရရှိနိုင်မည် မဟုတ်ပေ။ အကြိမ်များစွာတွင် သန့်ရှင်းသော ဝိညာဉ်တော်က လူတို့အား ကြင်နာမှုပြသောအခါ ၎င်းတို့သည် မမျှော်လင့်သော အချိန်၌ ရရှိကြသည်။ ဘုရားသခင်က သင့်အား ကြင်နာမှုမပြလျှင် သင့်အတွက် အပြစ်ဒဏ်သည်လည်း သင်မမျှော်လင့်သောအချိန်တွင် ဖြစ်လိမ့်မည်။ ဤသည်မှာ သမ္မာတရားကို မလိုက်စားသောသူတို့အတွက် မည်မျှအန္တရာယ်ရှိပုံ ဖြစ်သည်။

လူတို့သည် ၎င်းတို့ထံ ဖြစ်ပျက်လာသော အမှုအရာများအပေါ် သိမြင်မှုမရှိဘဲ လုပ်ဆောင်ဖို့ သင့်လျော်သည့် အရာကိုလည်း မသိသောအခါတွင် ၎င်းတို့လုပ်ဆောင်သင့်သည့် ပထမဆုံးသောအရာမှာ အဘယ်နည်း။ ၎င်းတို့သည် ရှေးဦးစွာ ဆုတောင်းသင့်သည်။ ဆုတောင်းခြင်းက အဦးဆုံးလာ၏။ ဆုတောင်းခြင်းက မည်သည့်အရာကို ထုတ်ဖော်ပြသသနည်း။ သင်သည် ဘုရားတရားကိုင်းရှိုင်းသည်ကိုလည်းကောင်း၊ သင့်ထံ၌ ဘုရားသခင်ကို ကြောက်ရွံ့သော စိတ်နှလုံး အတော်အသင့် ရှိသည်ကိုလည်းကောင်း၊ ဘုရားသခင်အား ရှာဖွေရမည်ကို သင်သိသည်ကိုလည်းကောင်း ထုတ်ဖော်ပြသည်ဖြစ်ရာ သင်သည် ဘုရားသခင်အား ဦးစားပေးသည်ကို သက်သေပြ၏။ ဘုရားသခင်သည် သင်၏ စိတ်နှလုံးတွင်ရှိပြီး ဘုရားအတွက် သင်၏ စိတ်နှလုံး၌ နေရာတစ်နေရာ ရှိသောအခါ၊ ဘုရားသခင်ကို သင် ကျိုးနွံနာခံနိုင်သောအခါ သင်သည် ဘုရားတရားကိုင်းရှိုင်းသော ခရစ်ယာန်တစ်ယောက်ဖြစ်သည်။ ပုံမှန်အချိန်နှင့် ပုံမှန်နေရာတွင် ဒူးထောက်၍ ဆုတောင်းသော သက်ကြီးရွယ်အို ယုံကြည်သူများစွာ ရှိသည်။ ၎င်းတို့သည် တစ်ကြိမ်တစ်ကြိမ်တွင် တစ်နာရီ၊ နှစ်နာရီကြာ ဒူးထောက်ကြသည်။ သို့သော် ဤသို့ ၎င်းတို့ဒူးထောက်လာခဲ့သည်မှာ နှစ်မည်မျှကြာသည်ဖြစ်စေ ၎င်းတို့၏ အပြစ်နှင့်သက်ဆိုင်သော ပြဿနာများစွာက မပြေလည်သေးဘဲ ဖြစ်နေသည်။ ဤသို့သော ဘာသာရေးဆန်ဆန် ဆုတောင်းချက်သည် အသုံးဝင်ခြင်းရှိမရှိကို ဦးစွာ ဘေးဖယ်ထားကြစို့။ အနည်းဆုံးအနေဖြင့် ဤသက်ကြီးရွယ်အို ညီအစ်ကိုမောင်နှမများသည် အနည်းငယ် ဘုရားတရားကိုင်းရှိုင်းသည်။ ဤနေရာတွင် ၎င်းတို့သည် လူငယ်များထက် အလွန်ပို၍ သာသည်။ သင်သည် ဘုရားရှေ့တွင် အသက်ရှင်လိုပြီး ဘုရားအမှုတော်ကို တွေ့ကြုံလိုလျှင် သင့်ထံ၌ တစ်စုံတစ်ခု ဖြစ်ပျက်သောအခါ သင်လုပ်ဆောင်သင့်သည့် ပထမဆုံးသောအရာမှာ ဆုတောင်းခြင်းဖြစ်သည်။ ဆုတောင်းခြင်းဟူသည်မှာ စိတ်တွင် မှတ်သားထားသော စကားစုများကို အကြောင်းမဲ့ ရွတ်ဆိုနေသည့် အမှုကိစ္စသက်သက်မျှ မဟုတ်ပေ။ ဤသို့ဆိုလျှင် မည်သို့မျှ ထူးခြားမည်မဟုတ်။ သင်သည် သင်၏ စိတ်နှလုံးဖြင့် ဆုတောင်းခြင်းကို လေ့ကျင့်ရမည်။ သင်သည် ပြသစရာရလဒ် သိပ်မရှိဘဲ ဤကဲ့သို့ ရှစ်ကြိမ်၊ ကိုးကြိမ်ခန့် ဆုတောင်းကောင်း ဆုတောင်းရလိမ့်မည်။ သို့သော် စိတ်ဓာတ်မကျနှင့်။ သင်သည် ဆက်လက်၍ လေ့ကျင့်ရမည်။ သင့်ထံ၌ တစ်စုံတစ်ခု ဖြစ်ပျက်သောခါ ဦးစွာ ဆုတောင်းလော့။ ရှေးဦးစွာ ဘုရားသခင်ကို ပြောပြပြီး သူ့ကို ဦးဆောင်စေလော့။ ဘုရားသခင်အား သင့်ကို ကူညီခွင့်ပြုလော့။ သင့်အား ညွှန်ပြပြီး လမ်းပြခွင့်ပေးလော့။ ဤသည်မှာ သင့်တွင် ဘုရားသခင်ကို ကြောက်ရွံ့သော စိတ်နှလုံးရှိပြီး ဘုရားသခင်ကို သင်ဦးစားပေးကြောင်းကို သက်သေပြလိမ့်မည်။ သင်၌ တစ်စုံတစ်ခု ဖြစ်ပျက်သောအခါ သို့မဟုတ် အခက်အခဲတစ်ခုခုကို သင်ကြုံရ၍ အပျက်သဘောဆောင်ကာ စိတ်ဆိုးသောအခါ ဤသည်မှာ သင်၏ စိတ်နှလုံးတွင် ဘုရားသခင်မရှိခြင်း၊ ဘုရားသခင်ကို ကြောက်ရွံ့မှု သင့်တွင် ကင်းမဲ့နေခြင်းတို့၏ သရုပ်သကန်ပင် ဖြစ်သည်။ လက်တွေ့ဘဝတွင် မည်သည့်အခက်အခဲကို သင်ရင်ဆိုင်ရသည်ဖြစ်စေ ဘုရားသခင်ရှေ့သို့ လာရမည်။ ပထမဆုံး လုပ်ဆောင်ရမည့်အရာမှာ ဒူးထောက်၍ ဆုတောင်းရန်ဖြစ်သည်။ ဤသည်မှာ အရေးပါဆုံးသောအရာဖြစ်သည်။ ဆုတောင်းခြင်းက သင့်စိတ်နှလုံးတွင် ဘုရားသခင်အတွက် နေရာတစ်နေရာရှိသည်ကို ထုတ်ဖော်ပြသည်။ သင်သည် ဒုက္ခရောက်သောအခါ ဘုရားသခင်အား မျှော်ကိုးခြင်း၊ ဘုရားထံ ဆုတောင်းခြင်း၊ ဘုရားသခင်ထံမှ ရှာဖွေခြင်းသည် သင်၌ ဘုရားသခင်ကို ကြောက်ရွံ့သော စိတ်နှလုံး အတော်အသင့်ရှိကြောင်း ပြသည်။ ဘုရားသခင်က သင့်စိတ်နှလုံး၌ မရှိလျှင် သင်ဤသို့ လုပ်ဆောင်မည်မဟုတ်ပေ။ လူအချို့က “ကျွန်ုပ်ဆုတောင်းသော်လည်း ဘုရားသခင်က ကျွန်ုပ်ကို ဉာဏ်အလင်းဖွင့်မပြသေးပါ” ဟု ဆိုကြသည်။ ဤကဲ့သို့ ပြောဆိုခြင်းက နည်းလမ်းမကျပေ။ သင်သည် သင့်ဆုတောင်းချက်နောက်ကွယ်ရှိ ရည်ရွယ်ချက်က မှန်မမှန်ကို ဦးစွာ ကြည့်ရမည်။ သင်သည် ရိုးသားစစ်မှန်စွာဖြင့် သမ္မာတရားကို ရှာဖွေပြီး ဘုရားသခင်ထံ မကြာခဏ ဆုတောင်းလျှင် ဘုရားသခင်က သင့်အား ဉာဏ်အလင်းဖွင့်ပြပြီး နားလည်စေသည့် အမှုကိစ္စတစ်ခုခု ရှိဖို့များသည်။ မည်သို့ပင်ဖြစ်စေ ဘုရားသခင်က သင့်ကို နားလည်စေလိမ့်မည်။ ဘုရားသခင်က သင့်အား ဉာဏ်အလင်းဖွင့်မပြလျှင် သင့်ဘာသာ နားလည်နိုင်မည်မဟုတ်ပေ။ သင့်တွင် နားလည်နိုင်စွမ်း ရှိသည်ဖြစ်စေ၊ မရှိသည်ဖြစ်စေ၊ သင်၏ အစွမ်းအစက မည်သို့ရှိသည်ဖြစ်စေ လူသား၏ အတွေးဖြင့် မရရှိနိုင်သော အရာအချို့ရှိသည်။ သင်သည် အမှန်ပင် နားလည်သောအခါ၌ ယင်းသည် သင်၏ အတွေးအခေါ်မှ လာသလော။ ဘုရားသခင်၏ ရည်ရွယ်ချက်များ၊ သန့်ရှင်းသော ဝိညာဉ်တော်ပြုသည့် လုပ်ဆောင်မှု၏ ရည်ရွယ်ချက်များနှင့်ပတ်သက်၍ သန့်ရှင်းသော ဝိညာဉ်တော်က သင့်အား ဉာဏ်အလင်းဖွင့်မပြလျှင် သင်သည် သိမြင်မှုရှိသော တစ်စုံတစ်ယောက်ကို ရှာတွေ့မည်မဟုတ်ပေ။ ဘုရားသခင်ကိုယ်တိုင်က သူဆိုလိုသည့်အရာကို သင့်အား ပြောသည့်အခါမှသာ သင်သိလိမ့်မည်။ ထို့ကြောင့် သင့်ထံ၌ တစ်စုံတစ်ခု ဖြစ်ပျက်သောအခါ ပထမဆုံး လုပ်ဆောင်ရမည့်အရာမှာ ဆုတောင်းရန်ဖြစ်သည်။ သင်ဆုတောင်းသောအခါ ကျိုးနွံနာခံခြင်း စိတ်နေစိတ်ထားဖြင့် ဘုရားသခင်အား သင်၏ အတွေး၊ အမြင်၊ သဘောထားတို့ကို ဖော်ပြသင့်ပြီး သူ့ထံမှ သမ္မာတရားကို ရှာဖွေသင့်သည်။ ဤသည်မှာ လူတို့ လက်တွေ့လုပ်ဆောင်သင့်သည့်အရာ ဖြစ်သည်။ သင်သည် ဝတ်ကျေတမ်းကျေသာ လုပ်ဆောင်လျှင် မည်သည့်ရလဒ်ကိုမျှ ရရှိမည်မဟုတ်ပေ။ ဤသို့ဖြစ်၍ သန့်ရှင်းသော ဝိညာဉ်တော်က သင့်အား ဉာဏ်အလင်းဖွင့်ပြခြင်းမရှိဟု မညည်းညူသင့်။ လူတချို့သည် ဘုရားသခင်အပေါ် ၎င်းတို့ယုံကြည်မှုတွင် ဘာသာရေးအခမ်းအနားများသာ ကျင်းပပြီး ဘာသာရေးလှုပ်ရှားမှုများကိုသာ လုပ်ဆောင်ကြသည်ကို ငါတွေ့ရသည်။ ၎င်းတို့၏ စိတ်နှလုံးတွင် သူ့အတွက် နေရာလုံးဝမရှိပေ။ သန့်ရှင်းသော ဝိညာဉ်တော်၏ လုပ်ဆောင်မှုကိုပင် ၎င်းတို့ ငြင်းဆန်ကြသည်။ ၎င်းတို့သည် ဆုတောင်းခြင်း သို့မဟုတ် ဘုရားနှုတ်ကပတ်တော်ကို ဖတ်ရှုခြင်း မရှိ။ ၎င်းတို့သည် စုဝေးပွဲကိုသာ သွားသွားတက်နေပြီး ထိုထက်မပိုပေ။ ဤသည်မှာ ဘုရားသခင်အပေါ် ယုံကြည်ခြင်း ဖြစ်သလော။ ၎င်းတို့သည် ၎င်းတို့ ယုံကြည်သည့်ပုံစံအတိုင်း ဆက်လက်၍ ယုံကြည်ကြသည်။ သို့တိုင်အောင် ၎င်းတို့၏ ယုံကြည်ခြင်းတွင် ဘုရားသခင်မရှိပေ။ ဘုရားသခင်သည် ၎င်းတို့၏ စိတ်နှလုံးတွင် မရှိ၍ ၎င်းတို့သည် ဘုရားသခင်ထံ ဆုမတောင်းလိုတော့ပေ။ ဘုရားနှုတ်ကပတ်တော်များကို ဖတ်ရှုလိုစိတ် မရှိတော့ပေ။ ဤသို့ဆိုလျှင် ၎င်းတို့သည် ဘာသာတရားမရှိသူများ ဖြစ်မသွားသလော။ အထွေထွေ အရေးကိစ္စများကို မကြာခဏ ကိုင်တွယ်သော ခေါင်းဆောင်နှင့် အမှုဆောင်အချို့ အထူးသဖြင့် ရှိသည်။ ၎င်းတို့သည် အသက် ဝင်ရောက်မှုကို မည်သည့်အခါမျှ အာရုံမစိုက်သော်လည်း အထွေထွေ အရေးကိစ္စများဆိုင်ရာ အလုပ်ကိုမူ ၎င်းတို့၏ အဓိကအလုပ်အဖြစ် ခံယူသည်။ ၎င်းတို့သည် အလုပ်မန်နေဂျာသက်သက်ထက် မပိုသောသူများ ဖြစ်လာကြပြီး ခေါင်းဆောင်များ၊ အမှုဆောင်များ၏ အဓိကအလုပ် တစ်ခုကိုမျှ မလုပ်ပေ။ ရလဒ်အနေဖြင့် ၎င်းတို့သည် အနှစ်နှစ်ဆယ်၊ သုံးဆယ်ကြာ ဘုရားသခင်ကို ယုံကြည်ပြီးနောက်တွင် ၎င်းတို့၏ ဘဝအတွေ့အကြုံနှင့်ပတ်သက်ပြီး ပြောစရာစကား မရှိသကဲ့သို့ ဘုရားသခင်အပေါ် အမှန်တကယ် သိမြင်ခြင်းလည်း မရှိပေ။ အနည်းငယ်သော စကားများနှင့် အယူဝါဒများကိုသာ ပြောဆိုနိုင်သည်။ ဤသို့အားဖြင့် ၎င်းတို့သည် အယောင်ဆောင်ခေါင်းဆောင်များ ဖြစ်မလာသလော။ ဤသည်မှာ ဘုရားသခင်အပေါ် ၎င်းတို့၏ ယုံကြည်မှုတွင် ၎င်းတို့၏ သင့်လျော်သော တာဝန်များကို အရေးမစိုက်သောကြောင့် သို့မဟုတ် သမ္မာတရားကို မလိုက်စားသောကြောင့် ဖြစ်သည်။ အချို့သော စကားများနှင့် အယူဝါဒများကို နားလည်ခြင်းကိုသာ အမှီပြုခြင်းသည် မည်သည့်အရာကိုမျှ ဖြေရှင်းပေးမည် မဟုတ်ပေ။ ၎င်းတို့သည် စမ်းသပ်ခြင်းခံရသည်နှင့် သို့မဟုတ် ဘေးဒုက္ခကို ခံရသည်နှင့် သို့မဟုတ် ဖျားနာသည်နှင့်တစ်ပြိုင်နက် ဘုရားသခင်ကို စောဒကတက်ကြသည်။ ၎င်းတို့သည် မိမိတို့ကိုယ်ကို အမှန်တကယ် သိမြင်ခြင်း လုံးဝမရှိကြပေ။ ၎င်းတို့တွင် အတွေ့အကြုံဆိုင်ရာ သက်သေခံချက်လည်း လုံးဝမရှိပေ။ ဤသည်မှာ ၎င်းတို့သည် ဘုရားသခင်ကို ယုံကြည်လာခဲ့သည့် ဤနှစ်များတွင် သမ္မာတရားအား မလိုက်စားခဲ့သည်ကိုလည်းကောင်း၊ ပြင်ပအရာများဖြင့်သာ မိမိတို့ဘာသာမိမိတို့ အလုပ်ရှုပ်နေခဲ့၍ ရလဒ်အနေဖြင့် မိမိတို့ကိုယ်ကို ပျက်စီးရာပျက်စီးကြောင်း ဖြစ်စေခဲ့သည်ကိုလည်းကောင်း ပြသသည်။ လူတို့သည် ဘုရားသခင်ကို ယုံကြည်သည်မှာ နှစ်မည်မျှကြာသည်ဖြစ်စေ ကျရှုံးခြင်း သို့မဟုတ် မကောင်းမှုကျူးလွန်ခြင်း သို့မဟုတ် ဖယ်ရှားရှင်းလင်းခံရခြင်းတို့ မရှိဖို့ သေချာအောင် လုပ်ဆောင်မည်ဆိုလျှင် အနည်းဆုံးအနေဖြင့် သမ္မာတရားအချို့ကို နားလည်လာရမည်။ ဤသည်မှာ ၎င်းတို့ ပြင်ဆင်ထားသင့်သည့် အနည်းဆုံးသောအရာဖြစ်သည်။ လူတချို့သည် တရားဒေသနာများကို နားထောင်သောအခါ စိတ်မပါ့တပါ ဖြစ်နေပြီး ဘုရားနှုတ်ကပတ်တော်များကိုလည်း ချင့်ချိန်စဉ်းစားခြင်း မရှိပေ။ ၎င်းတို့၌ မည်သည့်အရာဖြစ်ပျက်ပါစေ သမ္မာတရားကို မရှာဖွေကြပေ။ ၎င်းတို့သည် သမ္မာတရားအား ရရှိပြီးဖြစ်သည်ဟု ယူဆလျက် စကားများနှင့် အယူဝါဒစကားများကို နားလည်ခြင်းဖြင့်သာ ကျေနပ်နေကြသည်။ ထို့နောက် စမ်းသပ်မှုတစ်ခု လာသောအခါ ၎င်းတို့သည် လုံးဝ သိမြင်မှုမရှိကြပေ။ ၎င်းတို့၏ စိတ်နှလုံးတွင် ကျယ်လောင်စွာ ပြောဆိုလိုသော်လည်း မပြောဆိုရဲသည့် နာကြည်းချက်များ၊ ညည်းညူချက်များဖြင့် ပြည့်နေကြသည်။ ဤသို့သောသူများသည် အလွန်ပင် သနားစဖွယ်သာဖြစ်သည် မဟုတ်လော။ လူများစွာတို့သည် ၎င်းတို့၏ တာဝန်အား ထမ်းဆောင်ရာတွင် အစဉ် ဝတ်ကျေတမ်းကျေဆန်ကြသည်။ ပြုပြင်ခြင်းကို ခံရသောအခါ ဆင်ခြင်သုံးသပ်ခြင်း သို့မဟုတ် မိမိကိုယ်ကို နားလည်အောင် ကြိုးစားခြင်း မရှိကြပေ။ ၎င်းတို့သည် အစဉ်သဖြင့် ရှာကြံအကြောင်းရှာနေကြသည်။ ထို့ကြောင့် ၎င်းတို့၏ အကျည်းတန်မှုသည် မတူညီသော ပုံစံများစွာဖြင့် ပေါ်ထွက်ပြီး ၎င်းတို့သည် ထုတ်ဖော်ခံရကာ ဖယ်ရှားရှင်းလင်းခံရသည်။ အဆုံးတိုင်အောင် မိမိတို့ကိုယ်ကို သိနိုင်စွမ်းမရှိကြပေ။ ဤသို့ဆိုလျှင် ထိုအယူဝါဒများကို ၎င်းတို့ နားလည်ခြင်း၌ မည်သည့်အဓိပ္ပာယ်ရှိသနည်း။ လုံးဝ အဓိပ္ပာယ်မရှိပေ။ လူတို့သည် ဘုရားသခင်ကို ယုံကြည်သည်မှာ နှစ်မည်မျှကြာသည်ဖြစ်စေ အယူဝါဒကို နားလည်ပြီး ပြောဆိုနိုင်ရုံမျှသည် အသုံးမဝင်ပေ။ ၎င်းတို့သည် သမ္မာတရားကို မရရှိဘဲ လမ်းလွဲသွားကြလေပြီ။ ထို့ကြောင့် သင့်ထံ၌ တစ်စုံတစ်ခုဖြစ်ပျက်ပြီး သင်က ဘုရားသခင်အား ဆုတောင်းသောအခါ၊ သူ၏ ရည်ရွယ်ချက်များကို ရှာဖွေသောအခါ ပြဿနာကို ဖြေရှင်းဖို့ဆိုလျှင် အဓိကအချက်မှာ သမ္မာတရားကို နားလည်လာရန် ဖြစ်သည်။ ဤသည်မှာ မှန်ကန်သော လမ်းကြောင်းဖြစ်၏။ သင်သည် ဤသို့သော လက်တွေ့လုပ်ဆောင်မှုကို စဉ်ဆက်မပြတ် ဆက်လက်လုပ်ဆောင်သင့်သည်။

၁၉၉၇


မာနထောင်လွှားသော သဘာဝတစ်ခုသည် ဘုရားသခင်အပေါ် လူသား၏ခုခံခြင်း၏ အရင်းအမြစ်၌ ရှိသည်

ယနေ့တွင် ဖောက်ပြန်ပျက်စီးသော လူသားမျိုးနွယ်၏ သဘာဝ၊ အနှစ်သာရနှင့် စိတ်သဘောထားတို့၏ အရေးကိစ္စကို ငါပြောမည်။ သဘာဝဆိုသည်မှာ အဘယ်နည်း။ သဘာဝဆိုသည်မှာ လူသား၏ မွေးရာပါ အနှစ်သာရ၊ လူသား၏ အတွင်းတွင်ရှိသော ထိန်းချုပ်ပြီး ညွှန်ကြားသော သက်ရောက်မှုကို ဖြစ်စေသည့်အရာဖြစ်သည်။ လူတစ်ယောက်က မုန်းတီးသော၊ ရွံရှာသော သို့မဟုတ် နှစ်သက်သောအရာအားလုံးသည် သူ၏ စိတ်သဘောထားကို ကိုယ်စားပြုခြင်းဖြစ်သည်။ ဤသည်မှာ သူ၏ သဘာဝ အနှစ်သာရနှင့် တိုက်ရိုက်ဆက်နွှယ်နေသည်။ အမှန်တကယ်တွင် သဘာဝသည် အနှစ်သာရဖြစ်သည်။ လူတစ်ယောက်၏ သဘာဝသည် သူ၏ အနှစ်သာရကို ဆုံးဖြတ်ပေးသည်။ စိတ်သဘောထားဆိုသည်မှာ လူတစ်ယောက်၏ အနှစ်သာရနှင့် သဘာဝထံမှ ထုတ်ဖော်ပြသောအရာဖြစ်သည်။ လူတို့က ၎င်းတို့၏ အပြော၊ အလုပ်နှင့် ပြုမူဆောင်ရွက်မှုများတွင် ဖွင့်ပြသော စိတ်သဘောထားသည် ၎င်းတို့၏ အနှစ်သာရဖြစ်သော ၎င်းတို့၏ သဘာဝကို ကိုယ်စားပြုသည်။ ဤသည်မှာ သဘာဝ၏ အယူအဆဖြစ်သည်။ ဆိုလိုသည်မှာ လူတစ်ယောက်က နှစ်သက်သော၊ မုန်းတီးသော၊ ရွံရှာသောအရာအားလုံးနှင့် လူတစ်ယောက်က လိုက်စားသော အရာအားလုံးသည် သူ၏ သဘာဝကို ကိုယ်စားပြုသည်။ လူတစ်ယောက်၏ သဘာဝအနှစ်သာရသည် အဆုံးတွင် ကောင်းသည်၊ မကောင်းသည်ကို ကြည့်ရန် ဤအရာများက အဓိကအချက်များဖြစ်သည်။ ဥပမာ လူတစ်ယောက်က မကောင်းမှုလုပ်လိုလျှင် ထိုသူ၏ သဘာဝအနှစ်သာရသည် အလွန်ဆိုးသည်။ သူသည် ကောင်းမှုလုပ်ပြီး ဖြောင့်မတ်စွာ ပြုမူဆောင်ရွက်လိုလျှင် ထိုသူ၏ သဘာဝအနှစ်သာရသည် ကောင်းသည်။ ဤအရာကို ပြောပြီးသည့်နောက်တွင် သဘာဝ၏ အယူအဆကို သင်တို့အားလုံး နားလည်သလော။ သဘာဝသည် အနှစ်သာရဖြစ်သည်။ ယခင်က လူတို့သည် ၎င်းတို့၏ ဝိညာဉ်နှင့် တူညီသောအနှစ်သာရရှိသည်ဟု ဆိုခဲ့သည်။ ၎င်းတို့တွင် မည်သည့်ဝိညာဉ်ရှိပါစေ၊ မည်သည့်ဝိညာဉ်အမျိုးအစားဖြစ်ပါစေ ယင်းသည် ၎င်းတို့တွင်ရှိသော သဘာဝအမျိုးအစားဖြစ်သည်။ ထိုအရာသည် မမှန်ကန်ခြင်း မဟုတ်ဆိုသည်မှာ ပြောစရာမလိုပေ။ သို့သော် ယခုတွင် ဝိညာဉ်က သဘာဝကို ဆုံးဖြတ်ပေးသည်ဟု ဆိုခြင်းသည် အနည်းငယ် မရေမရာဖြစ်ပြီး လက်တွေ့မကျပေ။ ယခုတွင် ယင်းကို ရှင်းပြရန် မည်သည့်အရာကို ငါအသုံးပြုရမည်နည်း။ လူသား၏ သဘာဝနှင့် အနှစ်သာရကို ရှင်းပြရန်အတွက် စိတ်သဘောထားကို ငါအသုံးပြုမည်။ စိတ်သဘောထားသည် ထုတ်ဖော်ပြသည့်အရာ၊ လူတို့ မြင်နိုင်၊ ထိနိုင်ပြီး ထိတွေ့ဆက်သွယ်နိုင်သည့်အရာ ဖြစ်သောကြောင့် ယင်းသည် ပို၍ ခိုင်လုံမှုရှိပြီး အရှိအတိုင်းဖြစ်သည်။ ဝိညာဉ်နှင့်ပတ်သက်လျှင် လူတို့က ယင်းတွင် မရေမရာဖြစ်သော အရည်အသွေးရှိသည်၊ နက်နဲသည်၊ အတော်အတန် အနှစ်ကင်းမဲ့သည်ဟု ထင်ကြသည်။ ဤသည်မှာ ၎င်းတို့က ယင်းကို စိတ်ကူးမကြည့်နိုင်သကဲ့သို့ မမြင်နိုင်၊ မထိတွေ့နိုင်သောကြောင့်၊ ဖော်ပြရန် နည်းလမ်းမရှိသောကြောင့်သာ ဖြစ်သည်။ စိတ်နှင့် ဝိညာဉ်အကြောင်းကို အစဉ်ပြောခြင်းသည် မသင့်လျော်သကဲ့သို့ လိုအပ်ခြင်းလည်းမရှိပေ။ သဘာဝနှင့်သက်ဆိုင်သော ကိစ္စကို ငါတို့ ရှင်းပြဖို့မလိုပေ။ ထိုအရာများက မမြင်နိုင်သောကြောင့်၊ မခိုင်လုံသောကြောင့်ဖြစ်သည်။ ယခု ငါတို့ဆွေးနွေးသည့်အရာသည် အခိုင်လုံဆုံး၊ အစစ်မှန်ဆုံးဖြစ်သည်။ လူတို့၏ ဖောက်ပြန်ပျက်စီးမှု ပြဿနာကို ဖြေရှင်းပေးနိုင်သည်။ ဤပြဿနာကို ဖော်ပြပြီး ရှင်းပြရန် ဤဘာသာစကားမျိုးကို အသုံးပြုခြင်းအားဖြင့် ရလဒ်များ ရရှိနိုင်သည်။

ငါတို့သည် သဘာဝ၏ အယူအဆအကြောင်းကိုသာ ယခု ပြောခဲ့သည်။ သို့သော် လူသား၏ သဘာဝသည် အမှန်တကယ်တွင် အဘယ်နည်း။ သင်တို့ သိသလော။ လူသားမျိုးနွယ်သည် စာတန်၏ ဖျက်ဆီးခြင်းကို ခံရသောကြောင့် ၎င်းတို့၏ အနှစ်သာရလည်းဖြစ်သော ၎င်းတို့၏ သဘာဝသည် ပြောင်းလဲသွားသည်။ ဤသို့ဆိုလျှင် လူသား၏ အနှစ်သာရမှာ အဘယ်နည်း။ ယခုငါပြောသည့်အရာသည် လူအားလုံး၏ အနှစ်သာရနှင့် သဘာဝဖြစ်ပြီး တစ်ဦးတစ်ယောက်ကို ဦးတည်ပြောဆိုခြင်းမဟုတ်ပေ။ လူသားမျိုးနွယ်သည် စာတန်၏ ဖောက်ပြန်ပျက်စီးစေခြင်း ခံရသည့်အတွက်၊ လူများ၏သဘာဝသည် တဖြည်းဖြည်း ပိုဆိုးရွားလာပြီး ပုံမှန်လူတို့ ပိုင်ဆိုင်သည့် အသိစိတ်ကို ၎င်းတို့ တဖြည်းဖြည်း ဆုံးရှုံးခဲ့ကြသည်။ ယခုတွင် ၎င်းတို့သည် လူသား၏နေရာတွင် လူသားများကဲ့သို့ ကျင့်ကြံပြုမူခြင်း မရှိကြတော့ဘဲ၊ ပြင်းပြသောဆန္ဒများဖြင့် ပြည့်လျက်ရှိသည်။ ၎င်းတို့သည် လူ၏ အဆင့်အတန်းကို ကျော်လွန်ပြီးကြသော်လည်း သာ၍မြင့်မားဖို့ တမ်းတနေကြဆဲ ဖြစ်သည်။ ဤ “ပို၍မြင့်မားသော” အရာက အဘယ်အရာကို ရည်ညွှန်းသနည်း။ သူတို့သည် ဘုရားသခင်ကို ကျော်လွန်ရန်၊ ကောင်းကင်ကို ကျော်လွန်ရန်နှင့် အခြားအရာခပ်သိမ်းကို ကျော်လွန်ရန် ဆန္ဒရှိကြသည်။ လူတို့သည် ဤသို့သော စိတ်သဘောထားများကို အဘယ်ကြောင့် ထုတ်ဖော်ရသည်ဆိုသည့် အရင်းခံအကြောင်းရင်းတွင် မည်သည့်အရာရှိသနည်း။ အရာရာကို ခြုံငုံသုံးသပ်ရလျှင်၊ လူသား၏ သဘာဝမှာ လွန်ကဲစွာ မာနထောင်လွှားသည်။ “မာနထောင်လွှားခြင်း” ဟူသော စကား၏ အဓိပ္ပာယ်ကို လူအများစုက နားလည်ကြသည်။ ယင်းသည် ရှုတ်ချချိုးနှိမ်သော ဝေါဟာရတစ်ခုဖြစ်သည်။ လူတစ်ယောက်က မာနထောင်လွှားခြင်းကို ထုတ်ဖော်ပြလျှင် အခြားလူများက ထိုသူသည် လူကောင်းတစ်ယောက်မဟုတ်ဟု ထင်ကြသည်။ လူတစ်ယောက်က အလွန်အမင်း မာနထောင်လွှားသည့် အချိန်တိုင်းတွင် အခြားလူများက ထိုသူသည် ဆိုးယုတ်သောသူတစ်ဦးဖြစ်သည်ဟု အစဉ် ယူဆကြသည်။ မည်သူကမျှ ဤဝေါဟာရကို ၎င်းတို့နှင့် တွဲဖက်မထားလိုကြပေ။ သို့သော် အမှန်တွင် လူတိုင်းက မာနထောင်လွှားကြပြီး ဖောက်ပြန်ပျက်စီးသော လူသားများအားလုံး၌ ဤအနှစ်သာရ ရှိကြသည်။ လူအချို့က “ကျွန်ုပ်သည် စိုးစဉ်းမျှ မာနထောင်လွှားခြင်း မရှိပေ။ ကျွန်ုပ်သည် ကောင်းကင်တမန်မင်း မည်သည့်အခါကမျှ မဖြစ်လိုသကဲ့သို့ ဘုရားသခင်ကိုလည်း သာလွန်လိုခြင်း မရှိဖူးပေ သို့မဟုတ် အခြားအရာအားလုံးကိုလည်း သာလွန်လိုခြင်း မရှိဖူးပေ။ ကျွန်ုပ်သည် အထူးသဖြင့် လိမ္မာပြီး တာဝန်သိတတ်သည့် သူတစ်ယောက် အမြဲဖြစ်နေခဲ့ပါသည်။” ဟု ပြောကြသည်။ သေချာပေါက် မဟုတ်ပေ။ ဤစကားများက မမှန်ကန်ပေ။ လူတို့သည် သဘာဝနှင့် အနှစ်သာရတွင် တိုး၍ မာနထောင်လွှားလာသည်နှင့်တစ်ပြိုင်နက်၊ သူတို့သည် ဘုရားသခင်အား မကြာခဏ ပုန်ကန်ပြီး အာခံနိုင်ကြသည်၊ သူ၏ နှုတ်ကပတ်တော်များကို အရေးမစိုက်ဘဲ၊ သူ့အကြောင်း အယူအဆများကို ထားရှိကြသည်၊ သူ့ကို သစ္စာဖောက်သည့်အရာများ လုပ်ဆောင်ကြပြီး မိမိတို့ကိုယ်ကို ချီးမြှောက်ပြီး သက်သေခံသည့် အရာများကို ပြုလုပ်နိုင်ကြသည်။ သင်သည် မာနထောင်လွှားခြင်းမရှိဟု ပြောသော်လည်း အသင်းတော်တစ်ပါးကို သင့်အား ပေးပြီး ဦးဆောင်ခွင့်ပြုသည် ဆိုကြပါစို့၊ ငါသည် သင့်ကို ပြုပြင်ခြင်း မရှိခဲ့သကဲ့သို့၊ ဘုရားသခင်၏ မိသားစုထဲမှ မည်သူမျှ သင့်ကို ဝေဖန်ခြင်း၊ ကူညီခြင်းမရှိခဲ့ဟု ဆိုကြပါစို့။ ထိုအသင်းတော်ကို ခဏကြာ ဦးဆောင်ပြီးသည့်နောက်တွင် သင်သည် သင့်အား လူတို့လေးစားပြီး ကြောက်ရွံ့သည့် အဆင့်အထိပင် ၎င်းတို့ကို သင့်ခြေသို့ ဆောင်ကြဉ်းမည်ဖြစ်ပြီး၊ သင်၏ ရှေ့တွင် နာခံစေမည် ဖြစ်သည်။ အဘယ်ကြောင့် သင်ထိုသို့ပြုမိမည်နည်း။ ဤသည်ကို သင်၏သဘာဝက သတ်မှတ်ပေမည်။ ယင်းမှာ သဘာဝအလျောက် ထုတ်ဖော်ခြင်းမှတစ်ပါး အခြားအရာဖြစ်မည် မဟုတ်ပေ။ သင်သည် ဤအရာကို အခြားသူများထံမှ မလိုအပ်ပေ၊ သို့မဟုတ် ၎င်းတို့က သင့်အား သင်ပေးဖို့ လိုအပ်မှုတစ်စုံတစ်ရာ မရှိပေ။ သင်သည် ဤအရာတစ်ခုကို လုပ်ဆောင်ဖို့ အခြားသူများက သင့်အား ညွှန်ကြားဖို့၊ သို့မဟုတ် အတင်းအကျပ်ခိုင်းဖို့ မလိုအပ်ပေ။ ဤသို့သော အခြေအနေမျိုးသည် အလိုအလျောက် ဖြစ်လာပေသည်။ သင်လုပ်သမျှသည် လူတို့ကို သင့်အား ချီးမြှောက်စေခြင်း၊ သင့်အား ချီးမွမ်းစေခြင်း၊ သင့်အား ကိုးကွယ်စေခြင်း၊ သင့်အား နာခံစေခြင်းနှင့် အရာခပ်သိမ်းတွင် သင်ပြောသည့်အရာကို နားထောင်စေခြင်းတို့ဖြစ်သည်။ သင့်အား ခေါင်းဆောင်ဖြစ်ခွင့်ပေးခြင်းသည် ဤအခြေအနေကို အလိုအလျောက် ဖြစ်စေသည်။ ယင်းကို ပြောင်းလဲ၍ မရနိုင်ချေ။ ဤအခြေအနေများမှာ အဘယ်သို့ဖြစ်လာသနည်း။ ယင်းတို့ကို လူသား၏ မာနထောင်လွှားသော သဘာဝက ချမှတ်ထားခြင်း ဖြစ်သည်။ မာနထောင်လွှားမှု၏သရုပ်သကန်မှာ ဘုရားသခင်ကို ပုန်ကန်ခြင်းနှင့် ဆန့်ကျင်ခြင်းဖြစ်၏။ လူတို့မာနထောင်လွှား၍ စိတ်ကြီးဝင်ကာ မိမိဘာသာ ဖြောင့်မတ်သည်ဟု ထင်နေသောအခါ ၎င်းတို့သည် ၎င်းတို့ကိုယ်တိုင်၏ သီးခြား နိုင်ငံတော်များကို တည်ထောင်ကာ ၎င်းတို့လိုချင်သည့်အတိုင်း လုပ်ဆောင်လေ့ရှိကြ၏။ အခြားသူများကိုလည်း ၎င်းတို့၏ လက်ထဲသို့ဆွဲသွင်းကာ ၎င်းတို့၏ ပိုက်ထွေးမှုအတွင်း ဆွဲသွင်းကြ၏။ လူတို့သည် ဤကဲ့သို့ မာနထောင်လွှားသောအရာများကို လုပ်ကိုင်နိုင်သောကြောင့်၊ ယင်းမှာ ၎င်းတို့၏ မာနထောင်လွှားသော သဘာဝ၏ အနှစ်သာရမှာ စာတန်၏ အနှစ်သာရဖြစ်သည်ကိုသာ သက်သေပြသည်။ ယင်းမှာ ကောင်းကင်တမန်မင်း၏အနှစ်သာရဖြစ်သည်။ ၎င်းတို့၏ မာနထောင်လွှားမှုနှင့် စိတ်ကြီးဝင်မှုသည် အဆင့်တစ်ရပ်သို့ ရောက်သည့်အခါ၊ ၎င်းတို့၏ စိတ်နှလုံးတွင် ဘုရားသခင်အတွက် နေရာတစ်နေရာမရှိတော့ဘဲ ဘုရားသခင်ကို ဘေးဖယ်ထားသည်။ ထို့နောက်တွင် ၎င်းတို့သည် ဘုရားဖြစ်လိုသည်။ လူတို့ကို ၎င်းတို့အား နာခံစေချင်သည်။ ၎င်းတို့သည် ကောင်းကင်တမန်မင်းဖြစ်လာသည်။ သင်၌ ဤသို့ ဆိုးယုတ်သည့် မာနထောင်လွှားသော သဘာဝရှိပါက သင်၏စိတ်နှလုံးထဲတွင် ဘုရားသခင်အတွက် နေရာရှိမည် မဟုတ်ပေ။ သင်သည် ဘုရားသခင်ကို ယုံကြည်လျှင်ပင် ဘုရားသခင်သည် သင့်အား အသိအမှတ်ပြုတော့မည်မဟုတ်ဘဲ သင့်အား ဆိုးယုတ်သောသူတစ်ဦးအဖြစ် ရှုမြင်ပြီး ဖယ်ရှားရှင်းလင်းလိမ့်မည်။

ငါတို့သည် ဘာသာရေးအသိုင်းအဝိုင်းများအတွင်းရှိ ခေါင်းဆောင်များစွာအား ဧဝံဂေလိတရားတော်ကို ကြိမ်ဖန်တလဲလဲ ဟောကြားခဲ့ပြီးသော်လည်း သမ္မာတရားအပေါ် ၎င်းတို့နှင့် မည်သို့ပင် မိတ်သဟာယဖွဲ့သည်ဖြစ်စေ ၎င်းတို့လက်မခံကြပေ။ အဘယ်ကြောင့် ဤသို့ဖြစ်သနည်း။ ယင်းမှာ ၎င်းတို့၏ မာနထောင်လွှားမှုသည် ပင်ကိုစရိုက်သဖွယ် ဖြစ်နေကာ ဘုရားသခင်သည် ၎င်းတို့၏စိတ်နှလုံးထဲတွင် နေရာမရှိတော့သည့်အတွက်ကြောင့် ဖြစ်သည်။ လူအချို့က “ဘာသာရေးလောကရှိ သင်းအုပ်ဆရာအချို့၏ ဦးဆောင်မှုအောက်တွင် လူတို့သည် အလွန်ပင် စိတ်ဓာတ်ခွန်အား တက်ကြွကြ၏။ ၎င်းတို့အကြားတွင် ဘုရားသခင် ရှိနေသကဲ့သို့ဖြစ်၏” ဟု ဆိုကောင်းဆိုနိုင်သည်။ သင်သည် စိတ်ထက်သန်မှုရှိခြင်းကို စိတ်ဓာတ်ခွန်အား တက်ကြွခြင်းအဖြစ် မှတ်ယူသလော။ ထိုသင်းအုပ်ဆရာတို့၏ သီအိုရီများသည် မည်မျှပင် မြင့်မြတ်သည့် ပုံစံရှိနိုင်ပါစေ ဘုရားသခင်ကို ၎င်းတို့သိကြသလော။ ၎င်းတို့သည် ၎င်းတို့၏ စိတ်အတွင်းတွင် ဘုရားသခင်ကို အမှန်တကယ်ကြောက်ရွံ့ပါက လူတို့အား ၎င်းတို့နောက်သို့ လိုက်စေ၍ ၎င်းတို့အား ချီးမြှောက်စေကြလိမ့်မည်လော။ ၎င်းတို့သည် အခြားသူများအား ထိန်းချုပ်နိုင်မည်လော။ သမ္မာတရားကို ရှာဖွေ၍ စစ်မှန်သောလမ်းခရီးကို စုံစမ်းနေသော အခြားသူများကို တားဆီးရဲမည်လော။ ဘုရားသခင်၏သိုးတို့သည် အကယ်စင်စစ်အားဖြင့် ၎င်းတို့၏သိုးများဖြစ်၍ ထိုသိုးများအားလုံးက ၎င်းတို့ကို နားထောင်သင့်သည်ဟု ၎င်းတို့ကယုံကြည်လျှင် ၎င်းတို့သည် မိမိတို့ကိုယ်ကို ဘုရားအဖြစ် မှတ်ယူနေခြင်းဖြစ်သည် မဟုတ်ပေလော။ ထိုသို့သောလူတို့သည် ဖာရိရှဲများထက်ပင် သာ၍ ဆိုးရွား၏၊ ၎င်းတို့သည် အန္တိခရစ်စစ်စစ်များပင် မဟုတ်ကြသလော။ ထို့ကြောင့် ၎င်းတို့၏ မာနထောင်လွှားမှုသည် သေစေတတ်သည်။ သစ္စာဖောက်သောအရာများကို လုပ်စေနိုင်သည်။ ဤသို့သောအရာများသည် သင်တို့အတွင်းတွင် မဖြစ်ပျက်သလော။ သင်တို့သည် လူတို့အား ဤသို့ ထောင်ဖမ်းနိုင်သလော။ ဖမ်းနိုင်သည်။ အခွင့်အရေးမရသောကြောင့်သာဖြစ်သည်။ ပြီးလျှင် မရပ်မနား ပြုပြင်ခံရသောကြောင့်ဖြစ်သည်။ ထို့ကြောင့် သင် လုပ်ရဲမည်မဟုတ်ပေ။ လူအချို့သည် မိမိတို့ကိုယ်ကို သွယ်ဝိုက်ပြီး ဂုဏ်တင်သည်။ သို့သော် ၎င်းတို့သည် အလွန်ပါးနပ်စွာ ပြောဆိုသောကြောင့် သာမန်လူများက ပိုင်းခြားသိမြင်ခြင်းမရှိနိုင်ပေ။ လူအချို့သည် အလွန် မာနထောင်လွှားပြီး “အခြားလူတစ်ယောက်က ဤအသင်းတော်ကို ဦးဆောင်ခြင်းသည် လက်ခံနိုင်ဖွယ်မရှိပေ။ ဘုရားသခင်က ဤနေရာကို ရောက်ဖို့ရန်အတွက် ငါ့ထံမှတစ်ဆင့် သွားဖို့လိုသည်။ ဤအသင်းတော်၏ အခြေအနေကို သူ့အား ငါရှင်းပြပြီးသည့်နောက်တွင်မှ သင်တို့အား သူတရားဟောနိုင်သည်။ ငါမှလွဲ၍ အခြားမည်သူကမျှ ဤနေရာသို့လာပြီး သင်တို့အား ရေမလောင်းနိုင်ပေ” ဟုပင် ဆိုကြသည်။ ဤသို့ပြောခြင်းနောက်ကွယ်ရှိ ရည်ရွယ်ချက်မှာ အဘယ်နည်း။ မည်သည့် စိတ်သဘောထားမျိုးကို ဖွင့်ပြသနည်း။ မာနထောင်လွှားခြင်းဖြစ်သည်။ လူတို့က ဤသို့ လုပ်ဆောင်သောအခါ ၎င်းတို့၏ ပြုမူဆောင်ရွက်မှုသည် ဘုရားသခင်ကို အာခံပြီး ပုန်ကန်သည်။ ထို့ကြောင့် လူတို့၏ မာနထောင်လွှားသော သဘာဝက ၎င်းတို့သည် မိမိတို့ကိုယ်ကို ဂုဏ်တင်မည်၊ ဘုရားကို ပုန်ကန်ပြီး သစ္စာဖောက်မည်၊ သူတစ်ပါးတို့ကို ထောင်ဖမ်းမည်၊ သူတစ်ပါးတို့ကို ဖျက်ဆီးပြီး မိမိတို့ကိုယ်ကို ဖျက်ဆီးမည်ဟု ဆုံးဖြတ်ကြသည်။ ၎င်းတို့သည် နောင်တမရဘဲ သေလျှင် အဆုံး၌ ဖယ်ရှားရှင်းလင်းခြင်းခံရမည်။ လူတစ်ယောက်အနေဖြင့် မာနထောင်လွှားသော စိတ်သဘောထားရှိခြင်းသည် အန္တရာယ်မရှိသလော။ ထိုသူသည် မာနထောင်လွှားသော စိတ်သဘောထား ရှိသော်လည်း သမ္မာတရားကို လက်ခံနိုင်လျှင် သူ့အား ကယ်တင်ရန် အခွင့်အရေးရှိသေးသည်။ သူသည် စစ်မှန်သော ကယ်တင်ခြင်းကို ရရှိရန်အတွက် တရားစီရင်ခြင်းနှင့် ပြစ်တင်ဆုံးမခြင်းကို ခံရမည်၊ သူ၏ ဖောက်ပြန်ပျက်စီးသော စိတ်သဘောထားကို ဖယ်ရှားရမည်။

လူအချို့က “ဘုရားသခင်သည် နောက်ဆုံးသောကာလတွင် လူတို့ကို ကယ်တင်ရန်အတွက် အဘယ်ကြောင့် တရားစီရင်ခြင်းနှင့် ပြစ်တင်ဆုံးမခြင်းကို အသုံးပြုသနည်း။ တရားစီရင်သည့် စကားများက အဘယ်ကြောင့် အလွန်ပြင်းထန်သနည်း” ဟု အစဉ်ပြောဆိုကြသည်။ သင်တို့ သိကောင်းသိနိုင်သည့် ဆိုရိုးစကားတစ်ခုရှိသည်။ “ဘုရားသခင်၏ လုပ်ဆောင်မှုသည် တစ်ဦးချင်းစီတွင် ကွဲပြားသည်။ ပြောင်းလွယ်ပြင်လွယ်သည်။ စည်းမျဉ်းစည်းကမ်းများကို စောင့်ထိန်းခြင်းမရှိ” ဟူ၍ ဖြစ်သည်။ နောက်ဆုံးသောကာလတွင် တရားစီရင်ခြင်းနှင့် ပြစ်တင်ဆုံးမခြင်းအမှုသည် လူတို့၏ မာနထောင်လွှားသော သဘာဝကို အဓိကအားဖြင့် ဦးတည်သည်။ မာနထောင်လွှားခြင်းတွင် အကြောင်းအရာများစွာ၊ ဖောက်ပြန်ပျက်စီးသော စိတ်သဘောထားများစွာ အကျုံးဝင်သည်။ လူတို့၏ မာနထောင်လွှားသော စိတ်သဘောထားကို အပြည့်အဝ ဖယ်ရှားရန်အတွက် တရားစီရင်ခြင်းနှင့် ပြစ်တင်ဆုံးမခြင်းသည် “မာနထောင်လွှားခြင်း” ဆိုသည့် ဤစကားဆီသို့ တိုက်ရိုက်ဦးတည်သည်။ အဆုံးတွင် လူတို့သည် ဘုရားသခင်ကို ပုန်ကန်မည်မဟုတ်သကဲ့သို့ အာခံမည်လည်းမဟုတ်ပေ။ ထို့ကြောင့် ၎င်းတို့သည် ၎င်းတို့၏ ကိုယ်ပိုင်အမှီအခိုကင်းသော နိုင်ငံတော်များကို တည်ထောင်ရန်အတွက် ကြိုးပမ်းအားထုတ်မည်မဟုတ်သကဲ့သို့ မိမိတို့ကိုယ်ကို ချီးမြှောက်ခြင်း၊ သက်သေခံခြင်းလည်း ပြုလုပ်မည်မဟုတ်ပေ။ ၎င်းတို့သည် ယုတ်မာစွာ ပြုမူလုပ်ဆောင်မည်မဟုတ်သကဲ့သို့ ဘုရားသခင်အား အလွန်အကျူး တောင်းဆိုမှုများလည်း ရှိမည်မဟုတ်ပေ။ ဤသို့ဖြင့် ၎င်းတို့သည် မိမိတို့၏ မာနထောင်လွှားသော စိတ်သဘောထားကို ဖယ်ရှားပြီးဖြစ်သည်။ မာနထောင်လွှားခြင်း၏ သရုပ်သကန်များစွာရှိသည်။ ဥပမာ ဘုရားသခင်ကို ယုံကြည်သူတစ်ယောက်က ဘုရားသခင်၏ ကျေးဇူးတော်ကို တောင်းဆိုသည် ဆိုပါစို့။ မည်သည့်အရာကို အခြေခံပြီး သင်တောင်းဆိုနိုင်သနည်း။ သင်သည် စာတန်က ဖျက်ဆီးခြင်းခံရသောသူ၊ ဖန်ဆင်းခံတစ်ယောက်ဖြစ်သည်။ သင် အသက်ရှင်နေသည့်အချက်က ဘုရားသခင်၏ အကြီးမြတ်ဆုံး ကျေးဇူးတော်ဖြစ်နေပြီဖြစ်သည်။ ကမ္ဘာပေါ်တွင် ဘုရားသခင် ဖန်ဆင်းခဲ့သောအရာအားလုံးကို သင် ခံစားနိုင်သည်။ ဘုရားသခင်က သင့်အား လုံလောက်စွာ ပေးခဲ့ပြီးဖြစ်သည်။ ဤသို့ဆိုလျှင် သူ့အား အဘယ်ကြောင့်ပို၍ တောင်းဆိုမည်နည်း။ အဘယ်ကြောင့်ဆိုသော် လူတို့သည် ၎င်းတို့ ရရှိထားသော အခြေအနေကို မည်သည့်အခါမျှ မရောင့်ရဲသောကြောင့်ဖြစ်သည်။ ၎င်းတို့သည် အခြားလူများထက် သာသည်၊ ပို၍ ရသင့်သည်ဟု အစဉ် ထင်မြင်ကြသည်။ ထို့ကြောင့် ဘုရားသခင်ဆီမှ အစဉ်တောင်းဆိုကြသည်။ ဤသည်မှာ ၎င်းတို့၏ မာနထောင်လွှားသော စိတ်သဘောထားကို ကိုယ်စားပြုခြင်းဖြစ်သည်။ ၎င်းတို့နှုတ်က ထိုအရာကို ပြောကောင်းပြောမည် မဟုတ်သော်လည်း ဘုရားသခင်ကို လူတို့ ဦးစွာ စတင်ယုံကြည်သောအခါ ၎င်းတို့၏စိတ်နှလုံးထဲ၌ “ကျွန်ုပ်သည် ကောင်းကင်ဘုံသို့ သွားချင်သည်၊ ငရဲမသွားချင်ပါ။ ကျွန်ုပ်သည် မိမိကိုယ်ကိုယ်သာမက ကျွန်ုပ်၏ တစ်မိသားစုလုံးကို ကောင်းချီးခံစားစေချင်သည်။ ကျွန်ုပ်သည် အစာကောင်းကောင်း စားချင်သည်၊ အဝတ်အစားကောင်းကောင်း ဝတ်ချင်သည်၊ ကောင်းသောအရာများကို မွေ့လျော်ခံစားချင်သည်။ ကျွန်ုပ်သည် မိသားစုကောင်း၊ ခင်ပွန်းကောင်း (သို့မဟုတ် ဇနီးသည်ကောင်း) နှင့် သားသမီးကောင်းများကို လိုချင်သည်။ နောက်ဆုံး ကျွန်ုပ်သည် ရှင်ဘုရင်အဖြစ် စိုးစံချင်သည်” ဟု စဉ်းစားကောင်း စဉ်းစားဖွယ်ရှိသည်။ ယင်းမှ ၎င်းတို့၏ လိုအပ်ချက်များ၊ တောင်းဆိုချက်များနှင့် သက်ဆိုင်သောအရာများသာ ဖြစ်သည်။ ၎င်းတို့၏ ဤစိတ်သဘောထား၊ ၎င်းတို့၏စိတ်နှလုံးထဲ၌ စဉ်းစားသော ဤအရာများ၊ လွန်ကဲသော ဤဆန္ဒများ၊ ထိုအရာအားလုံးက လူသား၏ မာနထောင်လွှားသော သဘာဝကို ကိုယ်စားပြုသည်။ ငါ့ကို မည်သည့်အရာက ဤသို့ပြောစေသနည်း။ ယင်းက လူတို့၏ အဆင့်အတန်းပေါ် မူတည်သည်။ လူသည် မြေမှုန့်မှလာသော ဖန်ဆင်းခံသတ္တဝါဖြစ်သည်။ ဘုရားသခင်သည် လူကို ရွှံ့စေးဖြင့် ပုံဖော်ခဲ့ပြီး သူ့အထဲသို့ ဇီဝအသက်ကို မှုတ်သွင်းခဲ့သည်။ လူ၏ နိမ့်ကျသော အဆင့်အတန်းက ထိုသို့ဖြစ်စေကာမူ လူတို့သည် ဘုရားသခင်၏ရှေ့မှောက်တွင် ဟိုဟာသည်ဟာ လိုချင်လျက် ရောက်လာသည်။ လူ၏အဆင့်အတန်းက အလွန်ယုတ်ညံ့သည်၊ သူ၏ပါးစပ်ကိုဟပြီး ဘုရားသခင်ထံမှ မည်သည့်အရာကိုမျှ မတောင်းဆိုသင့်ပေ။ သို့ဆိုလျှင် လူတို့သည် မည်သည့်အရာ လုပ်သင့်သနည်း။ ၎င်းတို့သည် ဝေဖန်မှုက မည်သို့ရှိသည်ဖြစ်စေ အလုပ်ကြိုးစားသင့်သည်။ အားစိုက်ထုတ်သင့်သည်။ ဝမ်းမြောက်ဝမ်းသာ ကျိုးနွံနာခံသင့်သည်။ ယင်းသည် နှိမ့်ချခြင်းကို ဝမ်းမြောက်ဝမ်းသာ လက်ခံခြင်းနှင့်ဆိုင်သော ပြဿနာမဟုတ်ပေ။ နှိမ့်ချခြင်းကို ဝမ်းမြောက်ဝမ်းသာ လက်မခံနှင့်။ ဤသည်မှာ လူတို့နှင့်အတူ မွေးဖွားလာသော အဆင့်အတန်းဖြစ်သည်။ ၎င်းတို့၏ အဆင့်အတန်းက အညတရဖြစ်သည့်အတွက် ၎င်းတို့သည် ပင်ကိုအားဖြင့် ကျိုးနွံနာခံပြီး နှိမ့်ချမှုရှိသင့်သည်၊ ထို့ကြောင့် ဘုရားသခင်ထံမှ အရာများကို မတောင်းဆိုသင့်သကဲ့သို့ ဘုရားသခင်အပေါ် လွန်ကဲသော ဆန္ဒများလည်း မရှိသင့်ပေ။ ဤသို့သောအရာများကို ၎င်းတို့၌ မတွေ့ရပေ။ ရိုးရှင်းသော ဥပမာတစ်ခုပြမည်။ ချမ်းသာသော အိမ်ထောင်စုတစ်စုက အစေခံတစ်ယောက် ငှားသည်။ ချမ်းသာသော အိမ်ထောင်စုတွင် ဤအစေခံ၏ နေရာသည် အထူးပင် နိမ့်ကျသည်။ သို့သော် မည်သို့ပင်ဖြစ်စေ သူသည် အိမ်၏ အရှင်သခင်အား “ကျွန်ုပ်သည် သခင့်၏ သား၏ ဦးထုပ်ကို ဝတ်လိုသည်။ သခင့်၏ ဆန်ကို စားလိုသည်။ သခင့်၏ အဝတ်အစားများကို ဝတ်လိုသည်။ သခင့်၏ အိပ်ရာတွင် အိပ်လိုသည်။ မည်သည့်အရာများကို သခင်အသုံးပြုသည်ဖြစ်စေ၊ ရွှေဖြစ်စေ၊ ငွေဖြစ်စေ ကျွန်ုပ်အလိုရှိသည်။ ကျွန်ုပ်သည် ကျွန်ုပ်၏ အလုပ်တွင် များစွာ ပံ့ပိုးသည်။ သခင့်၏ အိမ်တွင် ကျွန်ုပ်နေသည်။ ထို့ကြောင့် ထိုအရာများကို ကျွန်ုပ်အလိုရှိသည်” ဟု ပြောသည်။ အရှင်သခင်က ထိုသူအား မည်သို့ ဆက်ဆံသင့်သနည်း။ အရှင်သခင်က “သင်သည် မည်သည့်အစားဖြစ်သည်၊ သင်၏ နေရာက မည်သည့်နေရာဖြစ်သည်ကို သိသင့်သည်။ သင်သည် အစေခံတစ်ယောက်ဖြစ်သည်။ ငါ၏သား အလိုရှိသည့်အရာကို ငါပေးသည်။ အဘယ်ကြောင့်ဆိုသော် ဤသည်မှာ သူ၏ အဆင့်အတန်းဖြစ်သည်။ သင်၏ အဆင့်အတန်းက အဘယ်နည်း။ သင်သည် မည်သူမည်ဝါ ဖြစ်သနည်း။ သင်သည် ဤအရာများကို တောင်းဆိုဖို့ အရည်အချင်းမပြည့်မီပေ။ သင်သည် သင်လုပ်သင့်သည့်အရာကို သွားရောက်လုပ်ဆောင်သင့်သည်။ သင်၏ အဆင့်အတန်းနှင့်အညီ၊ သင်၏အနေအထားနှင့်အညီ သင်၏ ဝတ္တရားများကို သွားရောက်ဆောင်ရွက်သင့်သည်” ဟု ပြောမည်ဖြစ်သည်။ ဤသို့သောသူသည် အသိစိတ်တစ်ခုခုရှိသလော။ ဘုရားသခင်ကို ယုံကြည်သူများတွင် ထိုမျှ အသိစိတ်မရှိသော သူများစွာရှိသည်။ ၎င်းတို့သည် ဘုရားသခင်ကို စတင်ယုံကြည်သည့်အချိန်မှစ၍ ဖုံးကွယ်ထားသော ရည်ရွယ်ချက်များရှိပြီး ထို့နောက်တွင် ဘုရားသခင်ထံ တောင်းဆိုမှုများ မရပ်မနား ပြုလုပ်ကြသည်။ “ကျွန်ုပ် ဧဝံဂေလိ ဖြန့်ရာတွင် သန့်ရှင်းသောဝိညာဉ်တော်၏ လုပ်ဆောင်မှုက ကျွန်ုပ်၏ နောက်သို့ လိုက်ရန် လိုအပ်သည်။ မကောင်းသောအရာများကို ကျွန်ုပ်လုပ်ဆောင်သောအခါတွင်လည်း ကျွန်ုပ်ကို ခွင့်လွှတ်ပြီး သည်းခံရမည်။ ကျွန်ုပ်သည် အလုပ်များစွာ လုပ်လျှင် ကျွန်ုပ်အား ဆုချီးမြှင့်ရမည်” ဟူ၍ ဖြစ်သည်။ အတိုချုပ်အားဖြင့် လူတို့သည် ဘုရားသခင်ထံမှအရာများကို အစဉ်သဖြင့် အလိုရှိကြသည်။ အစဉ်သဖြင့် လောဘကြီးကြသည်။ အလုပ်အနည်းငယ်လုပ်ပြီး အသင်းတော်ကို အလွန်ကောင်းစွာ ဦးဆောင်ခဲ့သောသူအချို့က ၎င်းတို့သည် အခြားလူများထက် သာလွန်သည်ဟု ထင်ကြသည်။ “ဘုရားသခင်က ငါ့အား အဘယ်ကြောင့် အရေးကြီးသော နေရာတွင်ထားသနည်း။ အဘယ်ကြောင့် ငါ၏ နာမည်ကို သူ အမြဲပြောသနည်း။ အဘယ်ကြောင့် ငါ့ကိုသူအမြဲ စကားပြောလျက်ရှိသနည်း။ ငါ့တွင် အစွမ်းအစရှိသောကြောင့်၊ သာမန်လူများ၏ အထက်တွင်ရှိသောကြောင့် ဘုရားသခင်က ငါ့ကို အထင်ကြီးသည်။ ဘုရားသခင်က ငါ့အား ပို၍ကောင်းစွာဆက်ဆံသည်ကိုပင် သင်တို့ မနာလိုဖြစ်ကြသည်။ သင်တို့သည် မနာလိုဖြစ်စရာ မည်သည့်အရာရှိသနည်း။ ငါသည် မည်မျှအလုပ်လုပ်သည်၊ မည်မျှအနစ်နာခံသည်ဆိုသည်ကို သင်တို့ မမြင်နိုင်သလော။ ဘုရားသခင်က မည်သည့်ကောင်းသောအရာများကို ငါ့အား ပေးသည်ဖြစ်စေ သင်တို့ မနာလိုမဖြစ်သင့်ပေ။ အဘယ်ကြောင့်ဆိုသော် ငါသည် ထိုအရာများနှင့် ထိုက်တန်သောကြောင့်ဖြစ်သည်။ ငါသည် နှစ်များစွာ အလုပ်လုပ်ခဲ့ပြီး များစွာ ဒုက္ခခံခဲ့သည်။ ငါသည် နာမည်ရဖို့ ထိုက်တန်ပြီး အရည်အချင်းပြည့်မီသည်” ဆိုသကဲ့သို့သော စကားများကို မကြာခဏ ဖြန့်သည်။ “ဘုရားသခင်က ငါ့အား တွဲဖက်အမှုဆောင်အစည်းအဝေးကို ပါဝင်ခွင့်ပြုပြီး သူ၏ မိတ်သဟာယကို နားထောင်ခွင့်ပြုသည်။ ငါ့တွင် ဤအရည်အချင်းရှိသည်။ သင်တို့တွင် ရှိသလော။ ရှေးဦးစွာ ငါ့တွင် မြင့်မားသော အစွမ်းအစရှိသည်။ သင်တို့ထက်ပို၍ သမ္မာတရားကို လိုက်စားသည်။ ထို့အပြင် ငါသည် သင်တို့ထက်ပို၍ အသုံးခံသည်။ အသင်းတော်အလုပ်ကို ပြီးအောင်လုပ်နိုင်သည်။ သင်တို့ လုပ်နိုင်သလော” ဟု ပြောသော အခြားလူများရှိသည်။ ဤသည်မှာ မာနထောင်လွှားခြင်းဖြစ်သည်။ လူတို့၏ တာဝန်ထမ်းဆောင်မှုနှင့် ၎င်းတို့၏ အလုပ်၏ ရလဒ်သည် မတူညီပေ။ အချို့မှာ ရလဒ်ကောင်းများရပြီး အခြားလူများကမူ မကောင်းသောရလဒ်များရှိသည်။ လူအချို့မှာ မွေးရာပါ အစွမ်းအစကောင်းရှိပြီး သမ္မာတရားကို ရှာဖွေနိုင်ကြသည်။ ထို့ကြောင့် ၎င်းတို့တာဝန်များ၏ ရလဒ်သည် လျင်မြန်စွာ တိုးတက်လာသည်။ ဤသည်မှာ ၎င်းတို့၏ ကောင်းသော အစွမ်းအစကြောင့်ဖြစ်သည်။ ဤအရာကို ဘုရားသခင်က ကြိုတင်စီမံထားခြင်းဖြစ်သည်။ သို့သော် တာဝန်ထမ်းဆောင်ခြင်းတွင် မကောင်းသောရလဒ်ပြဿနာကို မည်သို့ ဖြေရှင်းမည်နည်း။ သင်သည် သမ္မာတရားကို စဉ်ဆက်မပြတ် ရှာဖွေပြီး အလုပ်ကြိုးစားရမည်။ ဤသို့ဆိုလျှင် သင်သည်လည်း တဖြည်းဖြည်းချင်းဖြင့် ရလဒ်ကောင်းများ ရရှိနိုင်သည်။ သမ္မာတရားအတွက် ကြိုးပမ်းသရွေ့၊ သင်၏ အရည်အချင်းရှိသမျှ စွမ်းဆောင်ရရှိသရွေ့ ဘုရားသခင်က လက်ခံလိမ့်မည်။ သို့သော် သင်၏ အလုပ်ရလဒ်များက ကောင်းသည်ဖြစ်စေ၊ မကောင်းသည်ဖြစ်စေ မှားယွင်းသော အယူအဆများမရှိသင့်ပေ။ “ငါသည် ဘုရားသခင်နှင့် တန်းတူရည်တူသည်အထိ အရည်အချင်းပြည့်မီသည်”၊ “ငါသည် ဘုရားသခင်က ပေးသောအရာကို ခံစားဖို့ အရည်အချင်းပြည့်မီသည်”၊ “ငါသည် ဘုရားသခင်က ငါ့အား ချီးမွမ်းစေရန်အတွက် အရည်အချင်းပြည့်မီသည်”၊ “ငါသည် အခြားလူများကို ဦးဆောင်ဖို့ အရည်အချင်းပြည့်မီသည်”၊ သို့မဟုတ် “ငါသည် အခြားလူများကို ဩဝါဒခြွေဖို့ အရည်အချင်းပြည့်မီသည်” ဟူ၍ မစဉ်းစားနှင့်။ သင်သည် အရည်အချင်းပြည့်မီသည်ဟု မပြောနှင့်။ လူတို့တွင် ဤအတွေးများမရှိသင့်ပေ။ သင့်တွင် ဤအတွေးများရှိနေလျှင်မူ သင်သည် သင်နှင့် ထိုက်တန်သောနေရာတွင်မရှိ၊ လူသားတစ်ယောက် ပိုင်ဆိုင်သင့်သည့် အခြေခံအသိတရားပင် သင့်တွင်မရှိဆိုသည်ကို သက်သေပြသည်။ ဤသို့ဆိုလျှင် သင်၏ မာနထောင်လွှားသော စိတ်သဘောထားကို မည်သို့ စွန့်ပစ်နိုင်မည်နည်း။ သင်မစွန့်ပစ်နိုင်ပေ။

လူအချို့က သူတို့၌ ဖောက်ပြန်ပျက်စီးသော စိတ်သဘောထား မရှိကြောင်း၊ သူတို့သည် မာနမထောင်လွှားကြောင်း ဆိုကြသည်။ ဤသူတို့မှာ မည်သို့သောလူများ ဖြစ်သနည်း။ သူတို့သည် အသိစိတ်မရှိသည့် လူများဖြစ်ကြပြီး ၎င်းတို့သည် အားလုံးထဲတွင် အမိုက်မဲဆုံးနှင့် မာနအထောင်လွှားဆုံး ဖြစ်ကြသည်။ အမှန်ဆိုလျှင် သူတို့သည် လူတိုင်းထက် ပို၍မာနထောင်လွှားပြီး ပုန်ကန်တတ်ကြ၏။ တစ်စုံတစ်ယောက်က သူသည် ဖောက်ပြန်ပျက်စီးသော စိတ်သဘောထား မရှိပါဟု ပြောလေလေ၊ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်လေလေပင် ဖြစ်သည်။ အခြားသူများက သူတို့ကိုယ်သူတို့ သိနိုင်ပြီး ဘုရားသခင်၏တရားစီရင်ခြင်းကို လက်ခံနိုင်ကြသော်လည်း သင်ကမူ အဘယ့်ကြောင့် မလုပ်နိုင်ရသနည်း။ သင်သည် ခြွင်းချက်ဖြစ်သလော။ သင်သည် သူတော်စင်တစ်ဦး ဖြစ်သလော။ သင်သည် လက်တွေ့ဘဝနှင့် ကင်းကွာလျက် အသက်ရှင်သလော။ လူသားမျိုးနွယ်သည် စာတန်၏ ဖောက်ပြန်ဖျက်ဆီးခြင်းကို ပြင်းပြင်းထန်ထန် ခံထားရကြောင်း၊ လူတိုင်းတွင် ဖောက်ပြန်ပျက်စီးသော စိတ်သဘောထား ရှိကြောင်းကို သင်အသိအမှတ်မပြုပေ။ ဤအရာက သင်သည် သမ္မာတရားကို လုံးဝ နားမလည်သလို အားလုံးထဲတွင် အပုန်ကန်ဆုံး၊ မသိနားမလည်ဆုံးနှင့် မာနအထောင်လွှားဆုံးဖြစ်၏။ သင့်အဆိုအရ ကမ္ဘာပေါ်တွင် လူကောင်းများစွာရှိကြပြီး မကောင်းသောသူအနည်းငယ်သာရှိသည်ဆိုလျှင် ကမ္ဘာကြီးသည် အဘယ့်ကြောင့် မှောင်မိုက်အတိ၊ ညစ်ညမ်းမှုနှင့် ဖောက်ပြန်ပျက်စီးခြင်းအတိ၊ ကွဲပြားဆန့်ကျင်ခြင်းအတိ ဖြစ်နေရသနည်း။ လူ့ကမ္ဘာတွင် အဘယ့်ကြောင့် လူတိုင်းက အချင်းချင်းထံမှ လုယက်ယူငင်ကြသနည်း။ ဘုရားသခင်ကို ယုံကြည်သောသူများပင်လျှင် မကျန်ပေ။ လူတို့သည် တစ်ဦးနှင့်တစ်ဦး အမြဲတစေ ရုန်းကန်တိုက်ခိုက်နေကြသည်။ သို့ဆိုလျှင် ဤပဋိပက္ခမှာ မည်သည့်နေရာမှ အရင်းခံသနည်း။ ဤသည်မှာ ၎င်းတို့၏ ဖောက်ပြန်ပျက်စီးသော သဘာဝ၏ ရလဒ်ဖြစ်ပြီး ၎င်းတို့၏ ဖောက်ပြန်ပျက်စီးသော စိတ်သဘောထား ထုတ်ဖော်ပြခြင်းပင် ဖြစ်သည်မှာ မှန်သည်။ ဖောက်ပြန်ပျက်စီးသော သဘာဝရှိသောသူများထံမှ မာနထောင်လွှားခြင်းနှင့် ပုန်ကန်ခြင်းတို့ကို ၎င်းတို့တွင် ထုတ်ဖော်ပြကြသည်။ ဆိုးယုတ်သောစိတ်သဘောထားဖြင့် အသက်ရှင်သူတို့သည် ရန်လိုပြီး တိုက်ခိုက်တတ်သည်။ ရန်လိုပြီး တိုက်ခိုက်တတ်သောသူများသည် အားလုံးထဲတွင် မာနအထောင်လွှားဆုံးသောသူများဖြစ်ပြီး မည်သူ့ကိုမျှ မနာခံပေ။ လူတို့သည် ၎င်းတို့၏ အပြစ်များကို မကြာခဏ ဝန်ချသော်လည်း နောင်တမရသည်မှာ အဘယ်ကြောင့်နည်း။ ဘုရားသခင်ကို ယုံကြည်သော်လည်း သမ္မာတရားကို လက်တွေ့မလုပ်ဆောင်သည်မှာ အဘယ်ကြောင့်နည်း။ ၎င်းတို့သည် ဘုရားသခင်ကို နှစ်များစွာ ယုံကြည်သော်လည်း သူ၏ အလိုတော်နှင့် ကိုက်ညီခြင်းမရှိသည်မှာ အဘယ်ကြောင့်နည်း။ ဤအရာအားလုံးသည် လူတို့၏ မာနထောင်လွှားသော သဘာဝကြောင့် ဖြစ်သည်။ လူသားမျိုးနွယ်သည် ဘုရားသခင်ကို အစဉ်ပုန်ကန်ပြီး အာခံခဲ့သည်။ သမ္မာတရားအား လုံးဝ လက်ခံလိုစိတ်မရှိပေ။ သမ္မာတရားကိုပင် မုန်းတီးပြီး ငြင်းပယ်ခဲ့သည်။ ဤသည်မှာ လူသားအပေါ် ဘုရားသခင်၏ သတ်မှတ်ချက်များက မြင့်မားလွန်းသောကြောင့်မဟုတ်ဘဲ လူတို့သည် ဘုရားသခင်အား ပြင်းထန်စွာ၊ ရက်စက်စွာ အာခံသောကြောင့်ဖြစ်သည်။ ဘုရားသခင်အား ၎င်းတို့၏ ရန်သူအဖြစ် ပြုလုပ်ကာ ကားစင်တင်သည်အထိပင်ဖြစ်သည်။ ဤသို့ ဖောက်ပြန်ပျက်စီးသော လူသားမျိုးနွယ်သည် အလွန်ပင် ကြမ်းကြုတ်ခြင်း၊ မာနထောင်လွှားခြင်း၊ ကျိုးကြောင်းမသင့်ခြင်း မရှိသလော။ ဘုရားသခင်သည် သမ္မာတရားများစွာကို ဖော်ပြသည်။ သူသည် သနားကရုဏာရှိပြီး လူတို့ကို ကယ်တင်သည်။ လူတို့၏ အပြစ်များကို ခွင့်လွှတ်သည်။ သို့သော် လူသားမျိုးနွယ်သည် သမ္မာတရားကို လုံးဝ လက်မခံပေ။ ၎င်းတို့သည် ဘုရားသခင်ကို အစဉ်ရှုတ်ချပြီး အာခံသည်။ မိမိတို့ကိုယ်ကို ဘုရားသခင်နှင့် စေ့စပ်၍မရအောင် ပြုလုပ်ကြသည်။ ယခုအခါတွင် ဘုရားသခင်အပေါ် လူသားမျိုးနွယ်၏ ဆက်ဆံရေးသည် မည်သည့်အဆင့်တွင် ရှိသနည်း။ လူသားသည် ဘုရားသခင်၏ ရန်သူ၊ ဘုရားသခင်၏ ဆန့်ကျင်ဘက်ဖြစ်လာသည်။ ဘုရားသခင်သည် လူတို့ကို ဖော်ထုတ်ရန်၊ တရားစီရင်ရန်၊ ကယ်တင်ရန် သမ္မာတရားကို ဖော်ပြသည်။ လူတို့က လက်မခံပေ၊ သို့မဟုတ် သူ့အား လုံးဝ အရေးမစိုက်ပေ။ လူတို့သည် ဘုရားသခင်က တောင်းဆိုသောအရာများကို မလုပ်ဆောင်ပေ။ ထိုအစား ၎င်းတို့သည် ဘုရားသခင် မုန်းတီးပြီး ရွံရှာသောအရာများကို သွား၍ လုပ်ဆောင်ကြသည်။ ဘုရားသခင်က သမ္မာတရားကို ဖော်ပြသည်။ သို့သော် လူတို့က သမ္မာတရားကို ဘေးဖယ်ထားသည်။ ဘုရားသခင်က လူတို့၏ ဖောက်ပြန်ပျက်စီးသော စိတ်သဘောထားများကို တရားစီရင်ပြီး ပြစ်တင်ဆုံးမသည်။ လူတို့က သမ္မာတရားကို လက်မခံရုံသာမကဘဲ ဘုရားသခင်နှင့် ငြင်းခုံပြီး ထကြွပုန်ကန်ကြသည်။ လူတို့သည် မည်မျှ မာနထောင်လွှားလိုက်သနည်း။ ဖောက်ပြန်ပျက်စီးသော လူသားမျိုးနွယ်သည် ဘုရားသခင်အား ပြောင်ပြောင်တင်းတင်း ငြင်းဆန်ပြီး အာခံသည်။ ၎င်းတို့သည် ဘုရားသခင်အား ယုံကြည်လျှင်ပင် ကြီးမားသော စည်းစိမ်၊ ဆုလာဘ်နှင့် ကောင်းကင်နိုင်ငံတော်အတွင်း ဝင်ရောက်ဖို့ကို အစဉ်လိုက်စားကြသည်။ အုပ်ချုပ်သူများလည်း ဖြစ်လိုပြီး အာဏာကိုင်စွဲလိုကြသည်။ ဤသည်မှာ မာနထောင်လွှားမှုကို ကိုယ်စားပြုသည့် စံဖြစ်သည်။ လူသား၏ ဖောက်ပြန်ပျက်စီးသော စိတ်သဘောထားစစ်စစ်ဖြစ်သည်။

ဘုရားသခင်သည် လူသားကို ကယ်တင်ရန်အတွက် လူ့ဇာတိခံခဲ့သည်။ သို့သော် လူတို့သည် ဘုရားသခင်အား လက်ခံခြင်းအတွက် အပြန်အလှန်အနေဖြင့် စားဝတ်နေရေး အသုံးစရိတ်များ၊ ဆုလာဘ်များ၊ ကောင်းချီးပေးရန် တောင်းဆိုချက်များကို တောင်းဆိုကြပြီး အခြားလူများက ၎င်းတို့အား အထင်ကြီးစေရန်အတွက် ၎င်းတို့သည် ဘုရားသခင်ကို ကြိုဆိုလက်ခံခဲ့သည်ဟု ကြွားဝါပြောဆိုကြကာ ၎င်းတို့ကို ဘုရားသခင်က ချစ်မြတ်နိုးသည်ဟု ဆိုကြသည်။ ၎င်းတို့ ကြိုဆိုလက်ခံခဲ့သည်မှာ ဘုရားသခင်ဖြစ်သည်ကို လူအချို့တစ်ဝက်က ရှင်းလင်းစွာ သိရှိထားသည့်တိုင် အပြန်အလှန်အနေဖြင့် အသင်းတော်ထံမှ ငွေကို တောင်းဆိုကြသည်။ ဤသို့သော မာနထောင်လွှားသည့်လူများက ၎င်းတို့တွင် ဖောက်ပြန်ပျက်စီးသော စိတ်သဘောထားမရှိဟူ၍လည်းကောင်း၊ ၎င်းတို့၏ ယုံကြည်မှုသည် အခြားမည်သူမဆိုထက် သာလွန်သည်ဟူ၍လည်းကောင်း၊ ၎င်းတို့သည် အခြားမည်သူမဆိုထက် ပို၍ ဘုရားသခင်အပေါ် သစ္စာစောင့်သိခြင်း ရှိသည်ဟူ၍လည်းကောင်း ပြောဆိုပြီး အခြားမည်သူထက်မဆို ပို၍ သာသည့်ပုံစံဖြင့် ပြုမူလုပ်ဆောင်ကြသည်။ လူအချို့က မိမိတို့ကိုယ်ကို ကြွားဝါကြသည်။ “ငါသည် ဘုရားသခင်အား နှစ်နှစ်ဆယ်ကြာ ယုံကြည်ခဲ့သည်။ ငါ ပထမဆုံး ပြောင်းလဲသောအချိန်တွင် အသင်းတော်ဟူ၍ မရှိပေ။ ငါသွားသည့်နေရာတိုင်းတွင် ဧဝံဂေလိဖြန့်ဝေသည်” ဟူ၍ ဖြစ်သည်။ သင်သည် အဘယ်ကြောင့် သင့်အကြောင်းကို ကြွားဝါနေသနည်း။ သင်သည် ကြွားဝါစရာ မည်သည့်အရာမျှ မရှိပေ။ သင်၏ လက်ရှိအပြုအမူကို အခြေခံကြည့်လျှင် သင့်ပါးကို သင်ရိုက်သင့်သည်။ သင့်ကိုယ်သင် ကျိန်ဆဲသင့်သည်။ သင့်ကိုယ်သင် ရွံရှာသင့်သည်။ သင့်ကိုယ်သင် မုန်းတီးသင့်သည်။ ထို့ကြောင့် အဘယ်ကြောင့် သင့်ကိုယ်သင် ကြွားဝါနေသနည်း။ သင်၏ မာနထောင်လွှားသော စိတ်သဘောထားသည် အလွန်ပြင်းထန်ဆိုးရွားလွန်းသည်။ သင်သည် အထွတ်အထိပ်သို့၊ အဆုံးစွန်သို့ ရောက်ရှိနေပြီဖြစ်သည်။ လူတို့သည် များစွာပြောဆိုသည်ဖြစ်စေ၊ အနည်းငယ်ပြောဆိုသည်ဖြစ်စေ ၎င်းတို့၏ လေသံ၊ ၎င်းတို့၏ ရည်ရွယ်ချက်များနှင့် ၎င်းတို့၏ စကားများအားလုံးတွင် မာနထောင်လွှားသည့် သဘောနှင့် အနှစ်သာရပါဝင်သည်။ ရိုးရှင်းသော ဥပမာတစ်ခုကို ငါပြမည်။ အသင်းတော်တွင် စတင်၍ ယုံကြည်ခါစဖြစ်သော၊ အတော်အတန် အားကိုးနိုင်သော၊ ရိုးသားစစ်မှန်စွာ လိုက်စားသောသူတစ်ယောက်ရှိသည် ဆိုပါစို့။ လူအချို့သည် သူ့အား အထင်သေးနိုင်ပြီး “သင် ယုံကြည်သူဖြစ်သည်မှာ နှစ်မည်မျှကြာပြီဖြစ်သနည်း။ သင် မည်သည့်နေရာမှ လာသနည်း။ သင့်တွင် အယူအဆအချို့ရှိသလော။ မည်သည့်သမ္မာတရားများကို သင်ရှင်းလင်းစွာ မသိသေးသနည်း။ ဤအခြေခံ သမ္မာတရားများဖြင့် သင်ပြင်ဆင်ထားသလော။ ပြင်ဆင်ပြီးနောက်တွင် သွား၍ ဧဝံဂေလိ ဖြန့်ဝေသင့်သည်” ဟူ၍ မောက်မာစွာ ပြောဆိုနိုင်သည်။ ဤသို့သောသူကို ဩဝါဒပေးရန် သင့်၌ မည်သည့်အရည်အချင်း ရှိသနည်း။ သင်သည်လည်း လူသားဖြစ်သည်။ သင်က အနည်းငယ်စော၍ လက်ခံခဲ့ခြင်းသာရှိသည်။ မည်သို့ပင်ဖြစ်စေ သင်သည် သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထား၏ အနှစ်သာရတွင်ရှိသော မာနထောင်လွှားခြင်းကို မဖယ်ရှားရသေးပေ။ အခြားလူများကို ဩဝါဒပေးရန် သင့်တွင် မည်သည့်အရည်အချင်းရှိသနည်း။ သင်သည် ထိုသူနှင့် မိတ်သဟာယဖွဲ့နိုင်သည်မှာ မှန်သည်။ သို့သော် သင်၏ အမြင်ရှုထောင့်နှင့် ရည်ရွယ်ချက်များက မမှန်ကန်ပေ။ သင်၏ သဘောထားက မှားသည်။ သင်၏ ဤသဘာဝက အလွန် စက်ဆုပ်ဖွယ်ဖြစ်သည်။ လူအချို့အား ဧဝံဂေလိအလုပ်အခြေအနေကို နားလည်စေရန်အတွက် အထက်မှ ၎င်းတို့ကို ဆက်သွယ်ပြီး ဧဝံဂေလိဖြန့်ဝေရာတွင် အခက်အခဲများရှိမရှိ၊ သို့မဟုတ် ဧဝံဂေလိအလုပ်တွင် မည်သည့်ပြဿနာများကို ဖြေရှင်းရန်လိုသည်တို့ကို မေးသည်။ ၎င်းတို့က “အလုပ်က ပုံမှန်ဖြစ်သည်။ ပြဿနာများမရှိ” ဟု ပြောပြီး တမင်လျစ်လျူရှုသည့် သဘောထားကို ခံယူကြသည်။ ၎င်းတို့သည် အထက်မှ ဖြေရှင်းရန်လိုအပ်သည့် မည်သည့်ပြဿနာများရှိသည်ဆိုသည်ကို တင်ပြဖို့မဆိုထားနှင့်၊ ဧဝံဂေလိအလုပ်တွင် မည်သည့်ပြဿနာများတည်ရှိသည်၊ သို့မဟုတ် ထိုပြဿနာများကို မည်သို့ဖြေရှင်းသည်ကိုပင် တင်ပြခြင်း ရှားပါးသည်။ ဤသည်မှာ မည်သည့်ပြဿနာမျိုးဖြစ်သနည်း။ ဤသည်မှာ မိမိတာဝန်ကို တာဝန်သိစွာ ထမ်းဆောင်ခြင်းအား ဖော်ပြခြင်းဖြစ်သလော။ ဘုရားသခင်အား သစ္စာရှိခြင်းကို ဖော်ပြခြင်းဖြစ်သလော။ ၎င်းတို့သည် ဘုရားသခင်အား နာခံပြီး လိုက်လျှောက်သည်ဟု အထပ်ထပ်အခါခါပြောသည်။ ၎င်းတို့သည် စစ်မှန်သော ဘုရားကို မြင်တွေ့ခဲ့ရသည်ဟုလည်းကောင်း၊ ၎င်းတို့သည် အမှန်တကယ် နာခံခြင်းရှိသည်ဟုလည်းကောင်း၊ ဘုရားသခင်အတွက် အမှန်တကယ် အသုံးခံလိုစိတ် ရှိသည်ဟုလည်းကောင်း၊ အဖိုးအခ ပေးဆပ်လိုစိတ်ရှိသည်ဟုလည်းကောင်း ပြောသည်။ သို့သော် အဆုံးတွင် ၎င်းတို့သည် ထိုသို့သော စိတ်သဘောထားကို ပြသနိုင်ပြီး ထိုသို့သောစကားများကို ပြောဆိုနိုင်ကြသည်။ ဤသို့သောသူမျိုးသည် မည်သည့်အနှစ်သာရရှိသည်ဟု သင်တို့ ထင်ကြသနည်း။ ဤသို့သော လူတစ်ယောက်၏ ရလဒ်မှာ မည်သို့ဖြစ်နိုင်သနည်း။ ၎င်းတို့သည် မည်သည့်အရာနှင့် ထိုက်တန်သနည်း။ ငါသည် ဤစကားများကို မပြောလျှင်၊ ဤသို့သော အမှုကိစ္စများကို စိတ်ဝင်စားမှု လုံးဝ မပြလျှင် ဤသို့သောသူတို့သည် မည်သည့်အခြေအနေအထိ ရောက်ရှိနိုင်သည်ဟု သင်တို့ ဆိုမည်နည်း။ အကျိုးဆက်များမှာ ချင့်ချိန်စဉ်းစားကြည့်ဖို့ရန် အလွန်ပင် ဆိုးရွားလှသည်။ ငါသည် လူအချို့ကို သာမန်လေသံဖြင့် စကားပြောဆိုခြင်းပြုသောအခါ ၎င်းတို့သည် မာနထောင်လွှားပြီး ငါသည် သာမန်လူတစ်ယောက်ဖြစ်သည်ဟု ထင်ကြသည်။ ၎င်းတို့သည် စိတ်မထိန်းနိုင်ဖြစ်ကြပြီး စတင်၍ ကြာရှည်စွာ ပြောဆိုကြသည်။ အရာရာကို ဝင်ရောက်စွက်ဖက်ပြီး အကဲဖြတ်လိုကြသည်။ အစဉ်သဖြင့် ကြွားဝါလိုကြသည်။ ၎င်းတို့သည် ဤသို့သောသူဖြစ်သည်ကို ငါမြင်သောအခါတွင် ငါသည် ၎င်းတို့ကို လုံးဝ အရေးမစိုက်ပေ။ သင်တို့အား မှန်မှန်ကန်ကန် ပြောရလျှင် လူအများစုသည် အတော်အတန် ရွံရှာဖွယ်ဖြစ်သည်ဟု ငါမြင်သည်။ ၎င်းတို့ကို တွေ့ပြီးနောက် ချက်ချင်းပင် ငါသည် စကားသုံးခွန်းပြော၍ မပြီးမီ ၎င်းတို့က စတင်၍ မျက်နှာချိုသွေးကြသည်။ ၎င်းတို့နှင့် တွေ့ပြီး တစ်ပတ်မကြာမီတွင် ၎င်းတို့သည် ဘုရားသခင်အား ဩဝါဒပေးရဲနေပြီဖြစ်သည်။ ထိုသို့သောသူကို အချိန်ကာလတစ်ခုကြာအောင် သိပြီးနောက်တွင် ငါသည် ထိုသူအား မနှစ်သက်ပေ။ ထိုသူအား အရေးမစိုက်ပေ။ နောက်ပိုင်းတွင် ထိုသူသည် မကောင်းသောအရာတစ်ခုကို ပြုလုပ်သည်၊ ဆိုးယုတ်သည်ဟူ၍ ငါကြားရသည်။ သင့်ကိုယ်သင် အခြားလူတစ်ယောက်၏ နေရာမှနေ၍ အချိန်ခဏမျှ စဉ်းစားကြည့်လော့။ သင်တို့သည် သင်တို့၏ သားသမီးများကို ပျိုးထောင်ပေးနေစဉ်တွင် ဤသို့အခြေအနေမျိုးကို ကြုံရလျှင် မည်သို့ခံစားရမည်နည်း။ လူတို့သည် ၎င်းတို့ အသက်ကြီးသောအခါတွင် သားသမီးများက ၎င်းတို့ကို စောင့်ရှောက်ပြီး ကောင်းမွန်စွာ သင်္ဂြုဟ်ပေးစေရန်အတွက် သားသမီးများကို ပြုစုပျိုးထောင်ပေးကြသည်။ ၎င်းတို့အသက်ကြီးသောအခါ ၎င်းတို့၏ သားသမီးများက ၎င်းတို့ကို အရေးမစိုက်ဘဲ အထက်စီးမှနေ ၎င်းတို့ကို ဩဝါဒပေးလျှင်၊ သို့မဟုတ် ၎င်းတို့ကို ကောင်းမွန်စွာ မဆက်ဆံဘဲ အနိုင်ကျင့်လျှင်၊ အနည်းငယ်မျှပင် သားသမီးဝတ်မကျေလျှင် ၎င်းတို့သည် မည်သို့ခံစားရမည်နည်း။ ၎င်းတို့သည် စိတ်ဆိုးခြင်းရော ဝမ်းနည်းခြင်းကိုပါ ခံစားရမည်မဟုတ်လော။ သင်တို့သည် ယခုအခါတွင် ငယ်ရွယ်ပြီး အတွေ့အကြုံနည်းပါးသော အဆင့်ရှိသည်။ ဤအရာကို သင်တို့ တန်ဖိုးမထားနိုင်သေးပေ။ ငါသည် နေရာများစွာသို့ ရောက်ရှိခဲ့ပြီး လူများစွာနှင့် တွေ့ဆုံခဲ့သည်။ ထိုလူများထဲတွင်၊ ငါသည် တန်းတူညီစွာဖြင့် ထိုင်ပြီး မိတ်သဟာယပြုနိုင်သည့်၊ ဘဝအကြောင်းကို စကားစမြည်ပြောဆိုနိုင်သည့်သူများထဲတွင် မည်သည့်တစ်ဦးတစ်ယောက်ကမျှ “ဘုရားသခင်သည် ငါ့အပေါ် ကောင်းသည်။ ငါသည် အသိစိတ်နှင့် ဆင်ခြင်တုံတရားအနည်းငယ် ရှိဖို့လိုသည်။ ငါ၏ ဆင်ခြင်တုံတရားကို ချိုးဖောက်သည့် မည်သည့်အရာကိုမျှ ငါလုပ်မည်မဟုတ်” ဟူ၍ မပြောခဲ့ပေ။ လူတို့သည် ဆင်ခြင်တုံတရား၊ သို့မဟုတ် လူ့သဘာဝဖြင့် သေးငယ်သောအရာတစ်ခုကိုပင် မလုပ်ဆောင်နိုင်ပေ။ ၎င်းတို့သည် မိမိတို့၏ရပ်တည်ချက်ဖြင့်ပင် စကားမပြောဆိုနိုင်ပေ၊ သို့မဟုတ် ၎င်းတို့၏ တာဝန်ကို မထိန်းသိမ်းနိုင်ပေ။ သမ္မာတရားအား လက်တွေ့လုပ်ဆောင်ခြင်းဆိုလျှင် ဆိုဖွယ်ရာမရှိပေ။ ထိုအရာကိုလည်း ၎င်းတို့ မလုပ်နိုင်ပေ။ လူတို့သည် အလွန် မာနထောင်လွှားလွန်းလျှင် ကောင်းကင်တမန်မင်းထက် ပို၍ ဆိုးဝါးမည်ဖြစ်ပြီး တစ်ဆင့်ပို၍ မြင့်သွားမည်ဖြစ်သည်။

လူအချို့သည် အနည်းငယ်ပို၍ ကောင်းမွန်သောအစွမ်းအစရှိသည်။ ၎င်းတို့သည် အနည်းငယ် အလုပ်လုပ်နိုင်ပြီး အသင်းတော်ခေါင်းဆောင်များ ဖြစ်ရန် ရွေးချယ်ခြင်းခံရသည်။ ခေါင်းဆောင်ဖြစ်လာပြီးနောက်တွင် မာနထောင်လွှားလာပြီး တကယ့်အလုပ်ကို သိပ်မလုပ်တော့ပေ။ လူတို့သည် ၎င်းတို့၏ အမှားများကို ပြုပြင်ခြင်းမပြုရဲပေ၊ သို့မဟုတ် ထောက်မပြရဲပေ။ ၎င်းတို့အား မာကျောစွာ ပြောဆိုလျှင်၊ သို့မဟုတ် အနည်းငယ်ပြင်းထန်စွာပြောလျှင် ၎င်းတို့က စိတ်ဆိုးပြီး “ငါလုပ်မည်မဟုတ်ပေ။ မည်သူ့ကို သင်လုပ်စေချင်သည်ဖြစ်စေ ထိုသူအား လုပ်ခိုင်းလော့။ အခြားမည်သူက ငါ့ထက်ပို၍ ကောင်းအောင်လုပ်နိုင်မည်ကို ငါကြည့်မည်။ သန့်ရှင်းသောဝိညာဉ်တော်အား ထိုသူတို့ကို ဖွင့်ပြစေလော့” ဟူ၍ ပြောသည်။ ဤစကားများသည် မည်မျှ မာနထောင်လွှားလိုက်လေခြင်း။ လူတို့သည် မည်မျှ ပုန်ကန်သနည်း။ ၎င်းတို့သည် ၎င်းတို့ပြောသည့်စကားများ၊ သို့မဟုတ် ၎င်းတို့လုပ်ဆောင်သည့်အရာများအပေါ် လုံးဝ ခံစားချက်မရှိပေ။ ၎င်းတို့သည် လုံးဝပင် သတိမပြုမိပေ။ ၎င်းတို့၏ မာနထောင်လွှားသောစကားများ၊ ၎င်းတို့၏ မာနထောင်လွှားသော လုပ်ရပ်များ၊ ၎င်းတို့၏ စိတ်နှလုံးတွင်ထားရှိသော အရင်းခံအကြောင်းရင်းများ၊ ၎င်းတို့ တဖြည်းဖြည်းချင်း ဖွင့်ပြသောအကျည်းတန်မှုတို့ကို ငါ ပိုင်းခြားစိစစ်သောအခါတွင် လူတို့သည် မိမိတို့ကိုယ်ကို နားလည်လာကြသည်။ ဤသည်မှာ လူတို့ ထုံထိုင်းသည့်ပုံစံပင်ဖြစ်သည်။ ဤသို့သော ပိုင်းခြားသိမြင်မှုနှင့် ရှင်းလင်းမှုမရှိလျှင် လူတို့သည် မိမိတို့ကိုယ်ကို သိမြင်နိုင်မည်လော။ ၎င်းတို့သည် လူသားဆန်သောအရာတစ်ခုခုကို လုပ်ဆောင်နိုင်မည်လော။ ငါသည် ၎င်းတို့ကို တုတ်တစ်ချောင်းဖြင့် အဆက်မပြတ်ရိုက်နေမှသာ ၎င်းတို့သည် အနည်းငယ်ပို၍ ကောင်းစွာ ပြုမူနေထိုင်မည်ဖြစ်သည်။ ယင်းမှာ လူတို့ မည်မျှအသုံးမကျပုံဖြစ်သည်။ လူတို့သည် ဤမာနထောင်လွှားခြင်းအဆင့်သို့ ရောက်ရှိနေပြီဖြစ်သည်။ ပဲ့ပြင်ဆုံးမခြင်းသည် လုံးဝ အသုံးမဝင်ပေ။ လူအချို့က “ဘုရားနှုတ်ကပတ်တော်များစွာကို ဖတ်ပြီးနောက်တွင် ၎င်းတို့သည် သမ္မာတရားဖြစ်သည်၊ လူသားကို ဖော်ထုတ်သည့် သူ၏နှုတ်ကပတ်တော်များသည် မှန်သည်ဟု ငါ ခံစားရသည်။ သို့သော် ငါသည် ဘုရားသခင်အား နှစ်အတန်ကြာ ယုံကြည်ခဲ့ပြီးဖြစ်သည်။ ဤသို့ဆိုလျှင် ဘုရားသခင်သည် ငါ့အား အဘယ်ကြောင့် ပဲ့ပြင်ဆုံးမခြင်းမရှိသနည်း” ဟူ၍ ဆိုကြသည်။ သင်တို့ မည်သို့ထင်သနည်း။ ကောင်းကင်တမန်မင်းက ဘုရားသခင်ကို သစ္စာဖောက်သောအခါ ဘုရားသခင်က ၎င်းကို ရုတ်ချည်းပဲ့ပြင်ဆုံးမပြီး အပြစ်ဒဏ်ပေးခဲ့လျှင် ၎င်းက သစ္စာဖောက်နိုင်ဦးမည်လော။ ၎င်း၏ သစ္စာဖောက်သည့် သဘာဝက ပြေလည်မည်လော။ ၎င်း၏ မာနထောင်လွှားသော စိတ်သဘောထားက ဖယ်ရှားခြင်းခံရနိုင်မည်လော။ မခံရနိုင်ပေ။ ထို့ကြောင့် ယခုခေတ်လူတို့သည် ကောင်းကင်တမန်မင်းထက် ဆယ်ဆ၊ အဆနှစ်ဆယ်ပိုသောအဆင့်အထိ မာနထောင်လွှားကြသည်။ ပဲ့ပြင်ဆုံးမခြင်းသက်သက်က မလုံလောက်ပေ။ ၎င်းတို့သည် တရားစီရင်ခြင်းနှင့် ပြစ်တင်ဆုံးမခြင်းကို လက်ခံရမည်။ သမ္မာတရားကို လက်ခံပြီး လိုက်စားရမည်။ ထိုအခါမှသာ ဘုရားသခင်က ၎င်းတို့အပေါ်တွင် အလုပ်လုပ်နိုင်သည်။ ထိုအခါမှသာ ဘုရားသခင်က ၎င်းတို့ကို စစ်ကြောပြီး သန့်စင်နိုင်သည်။ သင်သည် သမ္မာတရားကို လက်မခံနိုင်လျှင် နှစ်မည်မျှအထိ သင်ယုံကြည်ခဲ့သည်မှာ အရေးမပါပေ။ ဘုရားသခင်က သင့်အပေါ်တွင် အလုပ်လုပ်မည်မဟုတ်သောကြောင့်ဖြစ်သည်။ သင့်တွင် အသိစိတ်လည်းမရှိ၊ ဆင်ခြင်တုံတရားလည်းမရှိလျှင် သင်သည် သားရဲတစ်ကောင်ဖြစ်သည်။ ဘုရားသခင်က သင့်အား ပြောစရာမရှိပေ။ သင်သည် မည်သည့်အရာကို လုပ်ဆောင်သည်ဖြစ်စေ ပဲ့ပြင်ဆုံးမခြင်းမခံရပေ။ အသင်းတော်အား သင် နှောင့်ယှက်လျှင် ရှင်းလင်းပစ်ခြင်းခံရမည်။ သမ္မာတရားများစွာကို ပြောဆိုပြီးနောက်တွင် လူတို့က သမ္မာတရားအား လိုက်စားခြင်းရှိမရှိ ကြည့်လော့။ သင်က “ငါသည် လုံးဝ လိုက်စားလိုစိတ်မရှိ။ အကျင့်ပျက်မှုတွင် ပျော်မွေ့နေလိုသည်။ အကျင့်ပျက်သူ ဖြစ်လိုစိတ်ရှိသည်” ဟု ဆိုလျှင် သင်သည် အပြစ်ဒဏ်ခံရရန် စောင့်ဆိုင်းနေခြင်းဖြစ်သည်။ ငါသည် ယခုအချိန်တွင် မည်သူ့ကိုမျှ ပဲ့ပြင်ဆုံးမခြင်းမရှိပေ။ ၎င်းတို့ကို စကားပြောခြင်းသာရှိပြီး ၎င်းတို့၏ ဖောက်ပြန်ပျက်စီးမှုကို ဖော်ထုတ်ပြီး တရားစီရင်သည်။ သင်သည် စိတ်နှလုံးထဲမှ လက်ခံလျှင် သင်သည် အထက်သို့ ဦးတည်ပြီး လိုက်စားနေခြင်းဖြစ်သည်။ သင်သည် စိတ်နှလုံးထဲမှ လက်မခံလျှင် သင်သည် နောင်တွင် ကျရောက်မည်ဖြစ်သော အပြစ်ဒဏ်ကို စောင့်ဆိုင်းနေခြင်းဖြစ်သည်။ ယခုအချိန်တွင် သမ္မာတရားအား ပံ့ပိုးပေးခြင်းအပြင် ထုတ်ဖော်ခြင်း၊ တရားစီရင်ခြင်း၊ ပြစ်တင်ဆုံးမခြင်းတို့လည်းရှိပြီး အပြစ်ပေးခြင်းနှင့် ဒဏ်ခတ်ခြင်းရှိသည်။ ဒဏ်ခတ်ခြင်းနှင့် အပြစ်ပေးခြင်းသည် အနှေးနှင့် အမြန်လာမည်မှာ ပြောစရာမလိုပေ။ သင်သည် မည်သည့်နေ့တွင် စီမံအုပ်ချုပ်ရေးဆိုင်ရာ အမိန့်တစ်ခုကို ချိုးဖောက်နိုင်သည်ကို မည်သူသိမည်နည်း။ ထို့နောက်တွင် သင်သည် သေလိမ့်မည်။ မည်သို့ပင်ဖြစ်စေ သင်တို့တစ်ဦးချင်းစီကို ငါ အလေးအနက် တိုက်တွန်းသည်။ နိုးထလာပြီး လိုက်စားဖို့ရန်အတွက် အပြစ်ပေးခြင်းကို မစောင့်နှင့်။ ထိုအချိန်တွင် နောင်တရရန် အလွန်နောက်ကျသွားမည်ဖြစ်သည်။ သင်သည် ကံဆိုးမိုးမှောင်ကျမည်ဖြစ်သည်။ နောင်တရရန် အခွင့်အလမ်းရှိမည်မဟုတ်ပေ။ ထိုအချိန်တွင် လိုက်စားရန် အလွန်နောက်ကျသွားမည်ဖြစ်ပြီး အသုံးဝင်မည် မဟုတ်ပေ။ သင်သည် စောစီးစွာ နိုးထရန်၊ လူသားဆန်သောအရာအချို့ကို လုပ်ဆောင်ရန်၊ အသိတရားရှိသောအရာအချို့ကို လုပ်ဆောင်ရန်အတွက် လက်ရှိအချိန်ကို အသုံးချလိုက်သည်က ကောင်းသည်။ မှားယွင်းသော လမ်းကြောင်းကို ခေါင်းမာစွာဖြင့် ဖက်တွယ်မထားနှင့်။

လူအချို့က ၎င်းတို့သည် လူ့သဘာဝကောင်းရှိသည့် အသွင်ဆောင်ကြသည်။ သို့သော် သင်သည် အမှန်တကယ် လူ့သဘာဝရှိလျှင် မာနထောင်လွှားသောအရာများကို အဘယ်ကြောင့် ပြုလုပ်မည်နည်း။ လူသားဆန်သောအရာ တစ်စုံတစ်ခုကို အဘယ်ကြောင့် မလုပ်နိုင်သနည်း။ အဘယ်ကြောင့် အသိစိတ်၊ သို့မဟုတ် ဆင်ခြင်တုံတရား အနည်းငယ်မျှပင် မရှိသနည်း။ လူတို့သည် အလွန်မာနထောင်လွှားပြီး ဘုရားသခင်ကလွဲ၍ အရာအားလုံးကို အလိုရှိကြသည်။ ၎င်းတို့သည် နာမည်ကျော်ကြားသူတိုင်းနှင့် နတ်ဆိုး၊ စာတန်တို့ကို ချစ်မြတ်နိုးကြသည်။ သို့သော် ဘုရားသခင်အား ကိုးကွယ်ခြင်းမရှိသကဲ့သို့ နာခံခြင်းလည်းမရှိပေ။ မကောင်းသောအရာ မည်သည့်အရာကိုမဆို လုပ်ဆောင်နိုင်ကြသည်။ ငါသည် နေရာများစွာသို့ ရောက်ဖူးပြီးဖြစ်သည်။ ငါ့အား ကြိုဆိုလက်ခံသူအချို့သည် အစားအစာနှင့် နေရာထိုင်ခင်းအတွက် ငွေကြေးများစွာတောင်းခံသည်။ ထို့အပြင် အစားအစာနှင့် နေ့စဉ်သုံးပစ္စည်းများကို အသင်းတော်က အကုန်အကျခံသည်။ ငါ သင်တို့အား မေးလိုက်ချင်သည်။ ဤလူတို့သည် အဘယ်သို့များ အသိတရားလုံးဝ မရှိရသနည်း။ ငါသည် ၎င်းတို့ပြင်ဆင်ထားသော အစားအစာကို စားရန် အရည်အချင်းမပြည့်မီသလော။ ၎င်းတို့သည် ငါ့အား ကြိုဆိုလက်ခံလိုစိတ်ရှိသည်ဟု ယခင်က ပြောခဲ့သော်လည်း ငါရောက်ရှိသောအခါ ဤသို့ ရှက်ဖွယ် ပြုမူကြသည်။ ၎င်းတို့သည် လူသား ဖြစ်သေးသလော။ လူ့သဘာဝရှိသေးသလော။ ရွှန်းရွှန်းဝေအောင် မပြောဆိုနှင့်။ သင်သည် ဤအရာကို မလုပ်နိုင်ပေ။ သင့်တွင် လူ့သဘာဝမရှိဘဲ သင်သည် သားရဲတစ်ကောင်ဖြစ်သည်။ သင်၏ သဘာဝနှင့် သင်၏ မာနထောင်လွှားမှုသည် သင့်အား ရှုတ်ချသည်။ လူတို့တွင် ယုံကြည်ခြင်းနည်းပါးလွန်းသည်။ ၎င်းတို့သည် အလွန်မာနထောင်လွှားပြီး ပုန်ကန်သည်မှာ ဘုရားသခင်အတွက် နေရာပင်မရှိတော့ပေ။ ဤအဆင့်အထိ ဖောက်ပြန်ပျက်စီးသောသူ တစ်ယောက်သည် လူသားဟု ခေါ်ထိုက်သလော။ ဤသည်မှာ နတ်ဆိုး၏၊ စာတန်၏ စံနမူနာစစ်စစ်ပင်ဖြစ်သည်။ လူတို့က “သင်သည် သမ္မာတရားရှိလျှင်ပင် လူတစ်ယောက်သာ ဖြစ်ဆဲဖြစ်သည်။ ထို့ကြောင့် သင်သည် မည်သည့်အရာကို လုပ်ဆောင်နိုင်မည်နည်း။ သင်သည် ငါ့အား မည်သည့်အရာနှင့် ကူညီနိုင်မည်နည်း။ ငါ့အား မည်သို့ ပြုလုပ်နိုင်သနည်း။ ငါ့အား မည်သည့်နေရာသို့ ခေါ်သွားနိုင်သနည်း။ ငါသည် သင့်အား အထင်သေးသည်။ သင်က ဘုရားဖြစ်စေ၊ မဖြစ်စေ ငါ ဂရုမစိုက်” ဟု တွေးကြသည်။ ၎င်းတို့သည် ဤအရာကို ဂရုမစိုက်ပေ။ သင်၏ ကုမ္ပဏီအကြီးအကဲက သင့်အိမ်သို့ သွားလျှင် သူက ပြန်ဖို့ကြိုးစားလျှင်ပင် သင်က ပြန်ခွင့်ပေးမည်မဟုတ်ဆိုသည်ကို ငါပြောရဲသည်။ သင်သည် ထိုသူအား သင်၏ အိမ်တွင် နှစ်ရက်ကြာနေစေမည်ဖြစ်သည်။ ပြီးလျှင် ထိုသူအား ကောင်းစွာဆက်ဆံလိမ့်မည်။ ထို့ကြောင့် လူတို့သည် အစဉ်သဖြင့် မာနထောင်လွှားစွာ မပြောဆိုသင့်ပေ။ အခြားလူတိုင်းထက် ၎င်းတို့က ဘုရားသခင်ကို ပို၍ အလိုရှိသည်ဟူ၍လည်းကောင်း၊ အခြားလူတိုင်းထက် ၎င်းတို့က သမ္မာတရားအား လက်တွေ့လုပ်ဆောင်ခြင်း၌ ပို၍ တော်သည်ဟူ၍လည်းကောင်း၊ အခြားလူတိုင်းထက် ၎င်းတို့က မိမိတို့ကိုယ်ကို အသုံးခံရာ၌ ပို၍ တော်သည်ဟူ၍လည်းကောင်း၊ အခြားလူတိုင်းထက် ၎င်းတို့က ပို၍ ကြီးသော အဖိုးအခကိုပေးဆပ်ခဲ့သည်ဟူ၍လည်းကောင်း၊ အခြားလူတိုင်းထက် ၎င်းတို့က ပို၍ သစ္စာရှိသည်ဟူ၍လည်းကောင်း မပြောဆိုသင့်ပေ။ သင့်ကိုယ်သင် မကြွားဝါနှင့်။ သင်သည် ဤသို့လုပ်ဆောင်ရန် အရည်အချင်း မပြည့်မီသကဲ့သို့ ထိုအဖိုးအခကိုလည်း မပေးဆပ်ခဲ့ပေ။ တကယ့်အလုပ်များစွာကိုလည်း သင်မလုပ်ဆောင်ခဲ့ပေ။ သင်သည် အနည်းငယ် အလုပ်လုပ်သော်လည်း ယင်းသည် ဘုရားသခင်အပေါ် အပြည့်အဝ သစ္စာရှိခြင်း၊ သေသည်အထိ နာခံခြင်းနှင့် ညီမျှဖို့ရန်မဆိုထားနှင့်၊ ဘုရားသခင်အတွက် သင့်ကိုယ်သင် ရိုးသားစစ်မှန်စွာ အသုံးခံခြင်းနှင့်ပင် မညီမျှပေ။ သင်သည် သုံးနှစ်မှ ငါးနှစ်အထိ ဆက်တိုက်လုပ်ဆောင်နိုင်သော်လည်း အချိန်ကြာလာသည်နှင့်အမျှ ဆက်၍ လုပ်ဆောင်နိုင်မည်မဟုတ်တော့ပေ။ ထို့ကြောင့် သင်သည် ဝတ်ကျေတမ်းကျေဆန်လိမ့်မည်။ ညည်းညူလိမ့်မည်။ သင်သည် အခြားလူများထက်ပို၍ အဆင့်မြင့်သည်ဟု မထင်နှင့်။ အခြားလူများနှင့် ယှဉ်လျှင် သင်သည် မြင့်မားသော စံနှုန်းတွင်မရှိပေ။ သင်သည် ခေတ်ကာလများရှိ သန့်ရှင်းသူများနှင့် သင့်ကိုယ်သင် ယှဉ်နိုင်ဖို့ မဆိုထားနှင့်၊ အခြားလူများထက်ပင် သင်သည် အလွန်နိမ့်ကျသည်။ သင်သည် တစ်ခုတလေကို ကြွားဝါရန် အမှန်ပင် အရည်အချင်းပြည့်မီသလော။ သင်တို့အားလုံးက “ငါသည် နောက်ပိုင်းတွင် ဘုရားသခင်အား ဆက်သွယ်လျှင် သူ့အား လှည့်စားမည်မဟုတ်သည်ကို ငါ အာမခံသည်” ဟု ဆိုကြသည်။ သင်၏ အာမခံချက်ကို အချိန်တစ်ခုအထိ စမ်းသပ်ဖို့ လိုသည်။ ငါသည် နောက်ထပ်လူများကို ဆက်သွယ်လိုစိတ်မရှိပေ။ ၎င်းတို့ကို ဆက်သွယ်ခြင်း၊ ၎င်းတို့၏ ပြုမူဆောင်ရွက်မှုကို မြင်တွေ့ခြင်းသည် ငါ့အား အလွန်စိတ်ဆိုးစေသည်။ ဤအမှုကိစ္စကြောင့် သင့်တို့အထဲရှိလူအချို့သည် ငါမည်မျှစိတ်ဆိုးသည်ကို သိကောင်းသိနိုင်သည်။ သမ္မာတရားကို လုံးဝ မလိုက်စားသောသူများ၊ အခြားလူများကို ထိန်းချုပ်ရန်အတွက် အာဏာကို အစဉ်သဖြင့် ကိုင်စွဲလိုသူများကို ငါမြင်သောအခါတွင် အလွန်ပင် စိတ်ဆိုးသည်။ ၎င်းတို့အား ငါရွံရှာသည်။ သမ္မာတရားကို လုံးဝ မလိုက်စားသောသူတို့သည် အတော်အတန်ပင် ဆိုးသည်။ ၎င်းတို့သည် လူ့သဘာဝမရှိပေ။ ငါသည် တိကျပြတ်သားစွာဖြင့် ထိုသို့သောလူများကို ထိတွေ့ဆက်ဆံမည်မဟုတ်ပေ။ ထိုသို့သောလူများက ၎င်းတို့အား ငါ အရေးမစိုက်သည်ကို မြင်သောအခါ စောဒကတက်နိုင်သည်။ ဤလူတို့သည် အလွန်ပင် ကျိုးကြောင်းသင့်လျော်မှုမရှိပေ။ ယခုအချိန်တွင် လူအများစုသည် သမ္မာတရားအား မည်သို့လိုက်စားရမည်ကို မသိပေ။ ၎င်းတို့၏ ဝိညာဉ်ရင့်ကျက်မှုသည် အလွန်နုနယ်လွန်းသည်။ ၎င်းတို့ပိုင်ဆိုင်သည့် လူ့သဘာဝနှင့် အသိစိတ်အနည်းငယ်သည် ညံ့ဖျင်းလွန်းသည်။ ထို့ကြောင့် ငါသည် ၎င်းတို့နှင့် ထိတွေ့ဆက်ဆံရန် မဖြစ်နိုင်ပေ။ သင်သည် ထိုသို့သောသူနှင့် နှစ်ရက်ကြာ ထိတွေ့ဆက်ဆံလျှင် သူသည် သင့်အား အထင်သေးလိမ့်မည်။ မာနထောင်လွှားလာမည်။ အလွန့်အလွန်ပင် မာနထောင်လွှားမည်။ ပြီးလျှင် မည်သည့်အရာကို သင်ပြောသည်ဖြစ်စေ နားထောင်မည်မဟုတ်ပေ။

တစ်ကြိမ်တစ်ခါက ငါသည် အသင်းတော်များသို့ ဖြတ်သန်းသွားလာလေ့ရှိခဲ့ပြီး ဧည့်ခံမိသားစုမျိုးစုံနှင့် ဘုရားသခင်ကို ယုံကြည်သူမျိုးစုံကို မြင်တွေ့ခဲ့သည်။ ငါသည် အလွန်များပြားသောလူများနှင့် အဘယ်ကြောင့် ထိတွေ့ဆက်ဆံလိုစိတ်မရှိတော့သနည်း။ လူတို့သည် ဆိုးဝါးလွန်းသည်။ ၎င်းတို့အများစုသည် အသိစိတ်၊ သို့မဟုတ် ဆင်ခြင်တုံတရားလည်းမရှိပေ။ ၎င်းတို့တွင် ဘုရားသခင်အတွက် နေရာမရှိပေ။ ပြီးလျှင် ၎င်းတို့သည် ဘုရားသခင်အနီးတွင် အစဉ်သဖြင့် လျှို့ဝှက်ကြံစည်ကြသည်။ ထို့ကြောင့် လူတို့အား ရှောင်ရှားရန် ငါရွေးချယ်သည်။ ငါလုပ်ဆောင်သင့်သည့်အလုပ်ကိုသာ လုပ်သည်။ လူအချို့က “ဘုရားသခင်သည် လူသားများကြားတွင် မနေထိုင်သလော။” ဟု ပြောကြသည်။ ငါသည် လူသားများကြားတွင် နေထိုင်သည်။ မမှားပေ။ သို့သော် ငါသည် ဆိုးယုတ်သောသူများကြားတွင် နေထိုင်နေ၍မရပေ။ အလွန်အန္တရာယ်များလွန်းသည်။ ငါ့တွင် ဝိညာဉ်ခန္ဓာရှိလျှင် အဆင်ပြေလိမ့်မည်ဖြစ်သည်။ လူတို့ကြားတွင် မည်သည့်အရာကိုမဆို ငါလုပ်ဆောင်နိုင်သည်။ ယေရှုကဲ့သို့ ဝိညာဉ်ခန္ဓာဖြစ်လျှင် အဆင်ပြေလိမ့်မည်။ သူသည် သူနှစ်သက်သလို လုပ်ဆောင်နိုင်သည်။ လူတို့က ဖိနှိပ်ရဲမည်မဟုတ်ပေ။ သို့သော် ငါသည် ယခုတွင် သာမန် အသွေးအသားခန္ဓာရှိသည်။ အထူးပင် သာမန်ဖြစ်သောခန္ဓာဖြစ်သည်။ သဘာဝလွန်သည့်အရာ လုံးဝမရှိပေ။ ထို့ကြောင့် လူတို့က ဤအရာကို လက်မခံနိုင်ပေ။ ၎င်းတို့သည် အစဉ်သဖြင့် အယူအဆများရှိပြီး ဘုရားသခင်ကို ဆန်းစစ်လိုသည်။ ဤစိတ်သဘောထားမျိုးရှိသော ဤလူမျိုးကို ပဲ့ပြင်ဆုံးမမှုနှင့် အပြစ်ဒဏ်အနည်းငယ်ပေးလျှင်၊ တစ်လကြာသော ခေါင်းခြောက်စေသည့် အခက်အခဲများကို ပေးလျှင် ယင်းသည် အသုံးဝင်မည်ဟု သင်တို့ ထင်သလော။ အသုံးဝင်မည်မဟုတ်ပေ။ ၎င်းတို့သည် ထိုတစ်လကြာသော ခေါင်းခြောက်စေသည့် အခက်အခဲများပြီးနောက်တွင် ပြန်ထ၍ သင့်အား ဒေါသဖြင့် မဲလိမ့်မည်။ ပဲ့ပြင်ဆုံးမခြင်းသက်သက်က ပြောင်းလဲစေနိုင်သည်ဟု သင်တို့ ထင်သလော။ မပြောင်းလဲစေနိုင်ပေ။ ထို့ကြောင့် ယခင်က ငါထိတွေ့ဆက်ဆံသောသူများစွာရှိသည်။ သို့သော် အနည်းငယ်သာ သမ္မာတရားကို ချစ်သည်။ လူတို့သည် ဘုရားသခင်ထံမှ တစ်စုံတစ်ခုကို ရရှိရန်အတွက် ဘုရားသခင်အား မယုံကြည်သင့်ဟုသာ ငါ သင်တို့ကို ဆိုနိုင်သည်။ သင်သည် သင်၏တာဝန်ကို ကောင်းစွာထမ်းဆောင်ခြင်း၊ သင်၏ အားအင်အလုံးစုံကို အသုံးပြုခြင်းကိုသာ ဂရုစိုက်သင့်သည်။ သင်၏ အစွမ်းအစက နည်းပါးလွန်းလျှင်၊ အသုံးပြုဖို့အတွက် မသင့်တော်လျှင် သင်သည် လျင်မြန်စွာဖြင့် နောက်ဆုတ်သင့်သည်။ သင်သည် နာခံပြီး ကောင်းစွာပြုမူနေထိုင်သင့်သည်။ သင်လုပ်သင့်သည့်အရာကို လုပ်ဆောင်သင့်သည်။ သင်မလုပ်သင့်သည့်အရာကို မလုပ်ဆောင်သင့်ပေ။ ပြီးလျှင် ကျိုးကြောင်းသင့်လျော်မှုရှိသင့်သည်။ သင်သည် လူပုဂ္ဂိုလ်တစ်ယောက်ဖြစ်သည်။ ဘုရားသခင်က သင့်အား ဝင်သက်ထွက်သက်၊ အသက်နှင့် စွမ်းအင်ကို မပေးခဲ့လျှင် သင်သည် မည်သည့်အရာကိုမျှ လုပ်ဆောင်နိုင်မည်မဟုတ်ပေ။ လူတို့သည် မည်သည့်အရာကိုမျှ မတောင်းဆိုသင့်သကဲ့သို့ အရည်အချင်းများကိုလည်း ယှဉ်မကြည့်သင့်ပေ။ အရည်အချင်းများရှိခြင်းသည် သင့်အတွက် အသုံးမဝင်ပေ။ အသင်းတော်က သင့်အား ခေါင်းဆောင်အဖြစ် ခန့်အပ်လျှင် ယင်းသည် သင်၏ တာဝန်ဖြစ်သည်။ အခြားတစ်ယောက်ကို ခေါင်းဆောင်အဖြစ် ခန့်အပ်လျှင် ယင်းသည် သူ၏ တာဝန်ဖြစ်သည်။ အလုပ်နှင့်ပတ်သက်လျှင် သင် မိတ်သဟာယဖွဲ့သင့်သည်မှာ ပြောစရာမလိုပေ။ သို့သော် သင်သည် အရည်အချင်းများကို ယှဉ်ကြည့်ပြီး “ငါသည် ထိုအသင်းတော်တွင် အရည်အချင်းပြည့်မီသည်မှာ ကြာပြီဖြစ်သည်။ သူတို့သည် ငါ့အား လေးစားသင့်သည်။ ငါသည် အကြီးဆုံးဖြစ်သည်။ သင်သည် ဒုတိယဖြစ်သည်” ဟူ၍ မတွေးသင့်ပေ။ ဤသို့သောအရာကို မပြောနှင့်။ ယင်းသည် အလွန်ပင် ကျိုးကြောင်းသင့်လျော်မှုမရှိပေ။ လူအချို့က “ငါသည် ဘုရားသခင်အတွက် မိမိကိုယ်ကို အသုံးခံရန် ငါ၏ ကိုယ်ပိုင်အလုပ်ကို စွန့်လွှတ်ခဲ့သည်။ ငါ၏ မိသားစုကို စွန့်လွှတ်ခဲ့သည်။ ငါက မည်သည့်အရာကို ရရှိခဲ့သနည်း။ မည်သည့်အရာကိုမျှ မရရှိပေ။ ပြီးလျှင် ဘုရားသခင်က လူတို့အား ဩဝါဒပေးဆဲဖြစ်သည်” ဟူ၍လည်း ဆိုကြသည်။ ဤစကားများကို သင် မည်သို့ထင်မြင်သနည်း။ လူတို့သည် သင့်တော်သော နေရာတွင် ရပ်တည်သင့်ပြီး ၎င်းတို့က လူသားဖြစ်သည်၊ ၎င်းတို့သည် ဖောက်ပြန်ပျက်စီးသော လူသားမျိုးနွယ် ဖြစ်နေဆဲဖြစ်သည်ဆိုသည်ကို ဦးစွာ ရှင်းရှင်းလင်းလင်း သိသင့်သည်။ သင့်အား ခေါင်းဆောင်အဖြစ်ခန့်အပ်လျှင် ခေါင်းဆောင်အဖြစ် လုပ်ဆောင်လော့။ သင့်အား ခေါင်းဆောင်အဖြစ် မခန့်အပ်လျှင် သာမန်နောက်လိုက်တစ်ယောက်အဖြစ် လုပ်ဆောင်လော့။ သင့်အား လုပ်ဆောင်ရန် အလုပ်ပေးအပ်လျှင် သင်သည် တစ်စုံတစ်ခုကို လုပ်ဆောင်ရန် အခွင့်အရေးကို ရရှိသည်။ သင့်အား လုပ်ဆောင်ရန် အလုပ်မပေးအပ်လျှင် မည်သည့်အရာကိုမျှ သင်မလုပ်ဆောင်နိုင်ပေ။ မကြွားဝါနှင့်။ ကြွားဝါခြင်းသည် မကောင်းသော လက္ခဏာဖြစ်သည်။ သင်သည် အစွန်းရောက်ခြင်းဆီသို့၊ သေခြင်းဆီသို့ လျှောက်လှမ်းနေသည်ကို သက်သေပြသည်။ “ငါသည် တစ်နေရာတွင် လူတစ်စုကို ရရှိခဲ့သည်။ ၎င်းတို့သည် ငါ၏ အသီးအပွင့်များဖြစ်သည်။ ငါသာ မသွားခဲ့လျှင် အခြားမည်သူကမျှ ဤသို့ လုပ်ဆောင်နိုင်မည်မဟုတ်။ ငါသွားသောအခါ သန့်ရှင်းသောဝိညာဉ်တော်က ကြီးမြတ်သောအလုပ်ကို လုပ်ဆောင်သည်” ဟူ၍ ဆိုပြီး မကြွားဝါနှင့်။ ဤပုံစံဖြင့် မကြွားဝါနှင့်။ ထိုထက် သင်သည် “ဤလူများကို ရရှိခြင်းသည် သန့်ရှင်းသောဝိညာဉ်တော် အလုပ်လုပ်ခြင်း၏ ရလဒ်ဖြစ်သည်။ လူတစ်ယောက်သည် အလုပ်အနည်းငယ်ကိုသာ လုပ်ဆောင်နိုင်သည်။ ဧဝံဂေလိဖြန့်ဝေခြင်းကို ငါတို့ ပြီးဆုံးသွားပြီး ဘုရားသခင်က ငါ့တို့ကို အိမ်သို့ ပြန်ပို့လျှင် အိမ်ပြန်ကြမည်” ဟူ၍ ပြောသင့်သည်။ “ကိုယ်တော်က ကျွန်ုပ်အား အိမ်သို့ ပြန်ပို့သည်မှာ မည်သည့်အရာကို ကျွန်ုပ်မှားယွင်းစွာ လုပ်ဆောင်ခဲ့သောကြောင့်ဖြစ်သနည်း။ အကြောင်းရင်းကို မပြောနိုင်လျှင် ကျွန်ုပ်အိမ်ပြန်မည်မဟုတ်” ဟု မပြောနှင့်။ ဤတောင်းဆိုချက် မရှိစေနှင့်။ သင့်တွင် ဤတောင်းဆိုချက်ရှိလျှင် သင်၏ စိတ်သဘောထားက အထူးပင် မာနထောင်လွှားသည်ဆိုသည်ကို သက်သေပြသည်။ သင်သည် အမှားတစ်ခုမပြုလုပ်ထားလျှင် သင့်အား အိမ်သို့ပြန်ပို့၍ မရသလော။ သင်သည် မှန်မှန်ကန်ကန် လုပ်ဆောင်လျှင် သင့်အား အိမ်သို့ပြန်ပို့၍ မရသလော။ သင်သည် မှန်ကန်စွာ ပြုမူဆောင်ရွက်ပြီး ကောင်းစွာ လုပ်ဆောင်လျှင်ပင် သင့်အား အိမ်သို့ပြန်လွှတ်လျှင် သင်သည် အိမ်သို့ ပြန်ရမည်။ သင်သည် ပြုပြင်ခြင်းခံရလျှင် လက်ခံပြီး နာခံသင့်သည်။ ဤသည်မှာ ဝတ္တရားတစ်ခုဖြစ်သည်။ တာဝန်တစ်ခုဖြစ်သည်။ သင့်ကိုယ်သင် မခုခံသင့်ပေ။ ယောဘသည် ဘုရားသခင်ကို ယုံကြည်ပြီး ဘုရားသခင်အား ကြောက်ရွံ့ကာ မကောင်းမှုကို ရှောင်ကြဉ်ခြင်းကိုသာ အာရုံစိုက်ခဲ့သည်။ ယောဘက မည်သည့်အရာကိုမျှ မတောင်းဆိုခဲ့ပေ။ ယေဟောဝါက သူ့အား ကောင်းချီးပေးခဲ့သည်။ လူအချို့က “ဤသည်မှာ ယောဘက ဘုရားသခင်အပေါ် ကောင်းသောကြောင့်ဖြစ်သည်။ ထို့ကြောင့် ဘုရားသခင်က သူ့အား ကောင်းချီးပေးသည်မှာ ပြောစရာမလိုပေ။ ယင်းသည် ယောဘ၏ ယုံကြည်ခြင်းနှင့် ဖြောင့်မတ်သောအလုပ်အတွက် အပြန်အလှန်အနေဖြင့် ရရှိခြင်းဖြစ်သည်” ဟု ဆိုကြသည်။ ဤသည်မှာ မမှန်ကန်ပေ။ ယင်းသည် အပြန်အလှန်အဖြစ် ရရှိခြင်းမဟုတ်ပေ။ ယေဟောဝါက သူ့အား ကောင်းချီးပေးလိုခြင်းဖြစ်သည်။ ယေဟာဝါက သူ့ထံမှ အရာအားလုံးကို ယူဆောင်သွားသောအခါ သူသည် အဘယ်ကြောင့် မညည်းညူသနည်း။ “ငါသည် ဖြောင့်မတ်စွာ ပြုမူဆောင်ရွက်သည်။ အလွန်ပင် အရည်အချင်းပြည့်မီသည်။ ထို့ကြောင့် ကိုယ်တော်သည် ငါ့အား ဤသို့ မဆက်ဆံသင့်ပေ” ဟူ၍ သူ အဘယ်ကြောင့် မဆိုသနည်း။ ဤသည်မှာ လုပ်ဆောင်သင့်ခြင်း၊ မလုပ်ဆောင်သင့်ခြင်းနှင့် မသက်ဆိုင်ပေ။ ဘုရားသခင်အား ယုံကြည်ခြင်းနှင့် ပတ်သက်လျှင် လူတို့သည် အစဉ်သဖြင့် ကိုယ်ပိုင်ရွေးချယ်မှုရှိကြလျှင်၊ အစဉ်သဖြင့် လူသား၏အယူအဆများနှင့် အယူဝါဒများကို ပြောဆိုလျှင် ယင်းသည် မှန်ကန်မည်မဟုတ်ပေ။ ဤသည်မှာ လူသား၏ မာနထောင်လွှားမှု၊ လူသား၏ ပုန်ကန်မှုဖြစ်သည်။ လူသား၏ ရွေးချယ်မှုသည် လူသား၏ မစစ်မှန်မှုဖြစ်သည်။

သင်တို့သည် သင်တို့၏ ကိုယ်ပိုင်မာနထောင်လွှားသော စိတ်သဘောထားကို ဖွင့်ပြသောအခါ သတိပြုမိသလော။ လူအချို့က သတိမပြုမိဘဲ “ငါသည် မာနထောင်လွှားခြင်းမရှိ။ ယခင်က မာနထောင်လွှားသည့်အရာ တစ်ခုမျှ မပြောခဲ့” ဟူ၍ ဆိုကြသည်။ အမှန်တကယ်တွင် သင် သတိမပြုမိလျှင်ပင် သင့်၌ မာနထောင်လွှားသော စိတ်သဘောထားရှိဆဲဖြစ်သည်။ ထုတ်ဖော်ခြင်း မခံခြင်းသာ ဖြစ်သည်။ သင်သည် အပြင်ပန်းတွင် ဖွင့်ပြခြင်းမရှိဆိုသည့်အချက်က သင့်တွင် မာနထောင်လွှားသော စိတ်သဘောထားမရှိဟု သက်သေမပြပေ။ သင်၏ စိတ်နှလုံးက အခြားမည်သူမဆိုထက် ပို၍ မာနထောင်လွှားခြင်း ဖြစ်နိုင်ခြေရှိသည်။ သင်က မည်သို့ ဟန်ဆောင်ရမည်ကို သိခြင်းသာဖြစ်သည်။ ထို့ကြောင့် ယင်းသည် ထုတ်ဖော်ခြင်းမခံရပေ။ သို့သော် ချင့်ချိန်နိုင်စွမ်း ရှိသည့်သူများက မြင်နိုင်သည်။ ထို့ကြောင့် လူတိုင်းတွင် မာနထောင်လွှားသော စိတ်သဘောထားရှိသည်။ ဤသည်မှာ လူသားမျိုးနွယ်၏ အတွေ့ရများသော သဘာဝဖြစ်သည်။ မာနထောင်လွှားသည့် သဘာဝရှိသောလူများသည် ဘုရားသခင်ကို ပုန်ကန်ခြင်း၊ ခုခံခြင်း၊ ဘုရားကို ဝေဖန်အကဲဖြတ်သည့် အပြုအမူများကို ကျူးလွန်ခြင်းနှင့် ဘုရားကို သစ္စာဖောက်ခြင်းတို့ကို စွမ်းဆောင်နိုင်ပြီး၊ မိမိတို့ကိုယ်ကိုယ် ချီးမြှောက်ခြင်းနှင့် ၎င်းတို့၏ကိုယ်ပိုင် အမှီအခိုကင်းသော နယ်မြေများကို တည်ထောင်ဖို့ ကြိုးပမ်းအားထုတ်မှု တစ်ခုဖြစ်သည့် အမှုအရာများကို လုပ်ဆောင်နိုင်စွမ်း ရှိကြသည်။ ဘုရားသခင်၏ အမှုကို လက်ခံသည့် နိုင်ငံတစ်ခုတွင် ထောင်သောင်းချီ လူအချို့ရှိပြီး ဘုရားသခင်၏အိမ်တော်က ဘုရားသခင် ရွေးချယ်ထားသူများကို ဦးဆောင်ကာ ထိန်းကျောင်းဖို့ ထိုနေရာသို့ သင့်အား စေလွှတ်သည် ဆိုကြပါစို့။ ပြီးလျှင် ဘုရားသခင်၏အိမ်တော်က သင့်အား ဩဇာအာဏာ လွှဲပြောင်းပေးခဲ့ပြီး ငါ၊ သို့မဟုတ် အခြားမည်သူမျှ၏ ကြီးကြပ်ခြင်းမျှ မရှိဘဲ၊ သင့်ကို မိမိဘာသာ အလုပ်လုပ်ခွင့်ပြုသည် ဆိုကြပါစို့။ လအချို့ကြာပြီးနောက် သင်သည် အချုပ်အခြာအာဏာ ပိုင်စိုးသူတစ်ယောက်ကဲ့သို့ ဖြစ်လာပြီးလိမ့်မည် ဖြစ်ပြီး၊ အာဏာဟူသမျှသည် သင်၏လက်ထဲတွင် ရှိကာ၊ သင် ဦးစီးဦးကိုင် လုပ်လိမ့်မည် ဖြစ်သည်၊ ရွေးချယ်ခံထားရသူများ အားလုံးသည် သင့်ကို ဘုရားသခင် ဖြစ်သည့်အလား မျှော်ကိုးကြမည်၊ ကြည်ညိုကြမည်၊ ကျိုးနွံနာခံကြလိမ့်မည်၊ ၎င်းတို့အားလုံးက စကားလုံးတိုင်းတွင် သင့်ကို ချီးမွမ်းခြင်း သီချင်းဆိုလျက်၊ သင်သည် ထိုးထွင်းအမြင်ရှိစွာ တရားဟောကြားသည်ဟု ပြောပြီး သင်၏ပြောဆိုချက်များသည် ၎င်းတို့လိုအပ်သည့် အရာဖြစ်ပြီး သင်သည် ၎င်းတို့အား ပံ့ပိုးပေးပြီး ဦးဆောင်နိုင်ကြောင်း မလျှော့တမ်း အခိုင်အမာဆိုကြမည်။ ပြီးလျှင် ၎င်းတို့၏ စိတ်နှလုံးသည် ဘုရားသခင်အတွက် နေရာရှိမည်မဟုတ်ပေ။ ဤသို့သောအမှုမျိုးသည် ပြဿနာမဖြစ်တတ်သလော။ သင်သည် ဤအမှုကို မည်သို့ ပြုပြီး ဖြစ်မည်နည်း။ ဤလူများအတွက် ထိုသို့သော တုံ့ပြန်မှုတစ်ခုကို လုပ်ဆောင်နိုင်စွမ်းရှိခြင်းက သင်လုပ်ဆောင်နေသည့် အလုပ်သည် ဘုရားသခင်ကို သက်သေခံခြင်း လုံးဝ မပါရှိသည်ကို သက်သေပြနေသည်။ ထို့ထက် သင့်ကိုယ်သင်သာ သက်သေခံပြီး၊ သင့်ကိုယ်သင်သာ ဝါကြွားခဲ့သည်။ သင်သည် ထိုသို့သော အကျိုးဆက်တစ်ခုကို မည်သို့ စွမ်းဆောင်ရရှိနိုင်ရသနည်း။ လူအချို့က “ကျွန်ုပ် မိတ်သဟာယပြုသည်မှာ သမ္မာတရား ဖြစ်သည်။ ကျွန်ုပ်သည် မိမိကိုယ်ကိုယ် မည်သည့်အခါမျှ သေချာပေါက် သက်သေမခံဖူးပါ။” ဟု ပြောကြသည်။ သင်၏ထိုသဘောထား၊ ထိုဟန်ပန်သည် လူများကို ဘုရားသခင်၏နေရာမှ မိတ်သဟာယပြုဖို့ ကြိုးစားခြင်း ဖြစ်ပြီး၊ ယင်းက ဖောက်ပြန်ပျက်စီးသည့် လူသားတစ်ယောက်၏ အနေအထားတွင် ရပ်တည်နေခြင်း မဟုတ်ပေ။ သင်ပြောသမျှသည် စကားကြီး စကားကျယ်နိုင်သည့် စကားများဖြစ်ပြီး အခြားသူများကို တောင်းဆိုမှုများ ပြုနေခြင်း ဖြစ်သည်။ ယင်းက သင်ကိုယ်တိုင်နှင့် လုံးဝမသက်ဆိုင်ပေ။ ထို့ကြောင့် သင်ရယူမည့် အကျိုးဆက်မှာ လူများက သင့်ကို ကြည်ညိုစေဖို့၊ အားကျစေဖို့နှင့် အဆုံး၌ ၎င်းတို့အားလုံးက သင့်ကို နာခံစေဖို့၊ သင့်ကို သက်သေခံဖို့ သင့်ကို ချီးမြှောက်ဖို့နှင့် သင့်ကို အလွန်ဆိုးရွားစွာ မြှောက်ပင့်ဖို့တို့ ဖြစ်သည်။ ထိုအရာ ဖြစ်ပျက်သည့်အခါ၊ သင်သည် ဆုံးခန်းတိုင် သွားလိမ့်မည် ဖြစ်သည်။ သင်သည် ကျရှုံးပြီးဖြစ်လိမ့်မည်။ ဤသည်က သင်တို့အားလုံး ယခုရောက်နေသည့် လမ်းကြောင်း မဟုတ်လော။ သင်သည် လူထောင်ပေါင်းအနည်းငယ် သို့မဟုတ် သောင်းပေါင်းအနည်းငယ်ကို ဦးဆောင်ဖို့ တောင်းဆိုခြင်း ခံရပါက၊ သင်သည် ဘဝင်ခိုက်နေလိမ့်မည်။ ထို့နောက်တွင် သင်သည် မာနထောင်လွှားလာပြီး စကားပြောခြင်းနှင့် လက်ဟန်ခြေဟန်နှင့်ပြောဆိုခြင်းအပါအဝင် ဘုရားသခင်၏ အနေအထားကိုပါ စတင် နေရာယူဖို့ ကြိုးစားလိမ့်မည်ဖြစ်ပြီး၊ မည်သည့်အရာကို ဝတ်ရမည်၊ မည်သည့်အရာကို စားရမည် သို့မဟုတ် မည်သို့လမ်းလျှောက်ရမည်တို့ကို သင်သိမည်မဟုတ်ပေ။ သင်သည် ဘဝ၏ ဇိမ်ခံစရာများ၌ ပျော်ပါးမြူးထူးပြီး သာမန် ညီအစ်ကိုမောင်နှမများဖြင့် တွေ့ဆုံဖို့ အရေးတယူ မလုပ်ဘဲနေလျက်၊ ဘဝင်လေဟပ်လိမ့်မည်။ သင်သည် လုံးလုံးအကျင့်ပျက်ကာ ထုတ်ဖော်ခြင်းနှင့် ဖယ်ရှားရှင်းလင်းခြင်း ခံရလိမ့်မည်ဖြစ်ကာ ကောင်းကင်တမန်မင်းကဲ့သို့ပင် ဒဏ်ခတ်ခြင်း ခံရလိမ့်မည်။ သင်တို့အားလုံးသည် ဤသည်ကို လုပ်နိုင်စွမ်းရှိကြသည် မဟုတ်လော။ ထို့ကြောင့် သင်တို့သည် မည်သည့်အရာကို လုပ်ဆောင်သင့်သနည်း။ တစ်နေ့တွင် နိုင်ငံတိုင်းရှိ ဧဝံဂေလိအလုပ်အတွက် သင်တို့အား တာဝန်ယူခိုင်းရန် စီစဉ်ခဲ့ပြီး သင်တို့သည် အန္တိခရစ်တစ်ယောက်၏ လမ်းကြောင်းကို လျှောက်နိုင်စွမ်းရှိလျှင် ဤအမှုကို မည်သို့တိုးချဲ့နိုင်မည်နည်း။ ဤသည်မှာ ဒုက္ခပေးသည် မဟုတ်လော။ သို့ဆိုလျှင် မည်သူက သင်တို့ကို ထွက်သွားခွင့်ပြုဝံ့မည်နည်း။ အပြင်သို့ စေလွှတ်ပြီးနောက်တွင် သင်သည် လုံးဝ ပြန်လာလိမ့်မည် မဟုတ်ပေ။ သင်သည် ဘုရားသခင်ပြောသမျှကို မည်သည့်အာရုံမျှ စိုက်မည် မဟုတ်ဘဲ၊ သင်သည် ဤလူများကို ကယ်တင်ခြင်း ဆောင်ကြဉ်းပေးကာ၊ ဘုရားသခင်၏ အမှုကို ပြုနေသည့်အလား၊ ပြီးလျှင် ဘုရားသခင်သည် ပေါ်ထွန်းခဲ့ပြီး ဖြစ်ကာ၊ ဤနေရာတွင် အလုပ်လုပ် နေသည့်အလား လူများကို ခံစားစေလျက်၊ ဆက်လက် ကြွားဝါနေပြီး သင့်ကိုယ်သင် သက်သေခံနေလိမ့်မည်။ ပြီးလျှင် လူများက သင့်ကို ကိုးကွယ်သည်နှင့်အညီ၊ သင်သည် ပီတိရွှန်းပြီး၊ ၎င်းတို့က သင့်ကို ဘုရားသခင်ကဲ့သို့ ဆက်ဆံပါက၊ သင်သည် သဘောပင်တူ နေလိမ့်မည်။ သင်သည် ဤအဆင့်ကို ရောက်သည်နှင့် တစ်ပြိုင်နက်၊ သင်ပွဲသိမ်းသွားပြီဖြစ်သည်။ သင်သည် တစ်စစီပျက်စီး သွားလိမ့်မည်။ သင် သတိမထားမိဘဲ၊ ဤမာနထောင်လွှားသည့် သဘာဝမျိုးသည် အဆုံး၌ သင်၏ပျက်စီးခြင်း ဖြစ်လိမ့်မည်။ ဤသည်မှာ အန္တိခရစ်များ၏ လမ်းကြောင်းကို လျှောက်သည့် လူတစ်ဦး၏ နမူနာတစ်ခု ဖြစ်သည်။ ဤအခြေအနေသို့ ရောက်သောသူတို့သည် အသိစိတ်အားလုံး ကုန်ဆုံးသွားပြီဖြစ်သည်။ ၎င်းတို့၏ အသိတရားနှင့် အသိစိတ်သည် လုံးဝ အလုပ်မလုပ်ဘဲ ရပ်တန့်သွားသည်။ ပြီးလျှင် ၎င်းတို့သည် ဆုတောင်းရန်၊ သို့မဟုတ် ရှာဖွေရန်ပင် မသိကြပေ။ ထိုအချိန်အထိ စောင့်၍ “ငါသည် မိမိကိုယ်ကို အသေအချာ စောင့်ကြည့်ရမည်။ အလေးအနက် ဆုတောင်းရမည်” ဟူ၍ မစဉ်းစားနှင့်။ ထိုအချိန်ရောက်လျှင် အလွန်နောက်ကျသွားမည်ဖြစ်သည်။ သင်သည် ဤအကြောင်းအရာကို ကြိုတင်သိဖို့ လိုအပ်သည်။ ရှာဖွေဖို့ လိုအပ်သည်။ “မိမိကိုယ်ကို သက်သေခံခြင်းမရှိဘဲ ဘုရားသခင်အား သက်သေခံရန်၊ ငါ၏ အလုပ်ကို ကောင်းစွာလုပ်ဆောင်ရန် မည်သို့ ပြုမူဆောင်ရွက်သင့်သနည်း။ အခြားလူများနှင့် မိတ်သဟာယဖွဲ့ရန်၊ အခြားလူများအား ဦးဆောင်ရန် မည်သည့်နည်းလမ်းများကို ငါ အသုံးပြုရမည်နည်း” ဟူ၍ ဖြစ်သည်။ ဤသည်မှာ သင်ပြင်ဆင်ရမည့် ပုံစံဖြစ်သည်။ တစ်နေ့တွင် သင်တို့အတွက် အပြင်ထွက်ပြီး အလုပ်လုပ်ရန် အစီအစဉ်များကို အမှန်တကယ်ပြုလုပ်ခဲ့ပြီး သင်တို့က မိမိကိုယ်ကို ချီးမြှောက်ခြင်း၊ သက်သေခံခြင်းကို လုပ်ဆောင်နိုင်ဆဲဖြစ်လျှင်၊ ဤသို့ဖြင့် သင်တို့၏ လက်ထဲတွင်ရှိသော လူများစွာတို့သည် ပျက်စီးခြင်းသို့ ရောက်လျှင် သင်တို့သည် ဒုက္ခရောက်မည်ဖြစ်သည်။ နောက်ပိုင်းတွင် ဘုရားသခင်၏ အပြစ်ဒဏ်ပေးမှုကို ခံရမည်။ ငါသည် ဤစကားများကို သင်တို့အား မပြော၍ ရသလော။ ငါမပြောခင်တွင် သင်တို့သည် ထိုသို့လုပ်ဆောင်နိုင်စွမ်းရှိကြသည်။ ငါပြောပြီးနောက်တွင် သင်တို့သည် လုပ်ဆောင်နိုင်ဆဲဖြစ်လျှင် သင်တို့သည် ဒုက္ခမရောက်သလော။ သင်တို့အားလုံးသည် သင်တို့၏ အလုပ်ကို မည်သို့လုပ်ရမည်၊ မိမိတို့ကိုယ်ကို အသင့်လျော်ဆုံးဖြစ်စွာ မည်သို့ ပြုမူဆောင်ရွက်ရမည်ကို စဉ်းစားရမည်။ သင်ပြောသမျှ၊ လုပ်ဆောင်သမျှသည်လည်းကောင်း၊ ပြုမူဆောင်ရွက်မှုတိုင်းနှင့် လှုပ်ရှားမှုတိုင်းလည်းကောင်း၊ အပြောနှင့် အလုပ်တိုင်းလည်းကောင်း၊ သင့်စိတ်နှလုံးရှိ ရည်ရွယ်ချက်တိုင်းလည်းကောင်း အားလုံး စံနှုန်းဖြင့် ကိုက်ညီရမည်။ တစ်ခုမျှ ကျန်ခဲ့၍ မရပေ။ သင်သည် မည်သည့်ထွက်ပေါက်ကိုမျှ အသုံးချ၍ မရပေ။ မာနထောင်လွှားခြင်းသည် လူသား၏ သဘာဝဖြစ်သော်လည်း၊ ပြောင်းလဲရန် မလွယ်ကူသော်လည်း လူတို့သည် ၎င်းတို့၏ မာနထောင်လွှားသော စိတ်သဘောထားကိုသိရန်၊ လက်တွေ့လုပ်ဆောင်မှု စည်းမျဉ်းများရှိရန် လိုအပ်ဆဲဖြစ်သည်။ သင်သည် နားလည်ရမည်။ “ငါ့အား အသင်းတော်အချို့ကို အမှန်တကယ် ပေးအပ်လျှင် ဘုရားသခင်၏ နေရာကို မယူရန်အတွက် ငါသည် မည်သို့ပြုမူလုပ်ဆောင်ဖို့ လိုမည်နည်း။ မာနမထောင်လွှားဖို့ မည်သို့ပြုမူဆောင်ရွက်ဖို့ လိုအပ်မည်နည်း။ မည်သို့ သင့်တင့်လျောက်ပတ်စွာ ပြုမူလုပ်ဆောင်ရမည်နည်း။ လူတို့အား ဘုရားရှေ့သို့ ခေါ်ဆောင်ရန်၊ ဘုရားသခင်အား သက်သေခံရန် မည်သို့ ပြုမူလုပ်ဆောင်ရမည်နည်း” ဟူ၍ ဖြစ်သည်။ သင်သည် ဤအရာများကို ရှင်းလင်းစွာ သိသွားသည်အထိ တွေးတောရမည်။ လူတစ်ယောက်က “သင်သည် အသင်းတော်များကို ကောင်းစွာ ဦးဆောင်နိုင်သလော” ဟု မေးပြီး သင်က “ဦးဆောင်နိုင်သည်” ဟု ဆိုသော်လည်း သင်သည် လူများအား ဦးဆောင်မည့်အစား သင်ကိုယ်တိုင်၏ ရှေ့မှောက်သို့ ခေါ်ဆောင်သည်ဆိုပါစို့။ ၎င်းတို့က သင့်အား နာခံသော်လည်း ဘုရားသခင်အား မနာခံလျှင် ဤသည်မှာ ပြဿနာဖြစ်မည်မဟုတ်လော။ သင်သည် ခေါင်းဆောင်၊ သို့မဟုတ် အမှုဆောင်တစ်ယောက်အနေဖြင့် လူတို့အား ဘုရားရှေ့သို့ ခေါ်ဆောင်ခြင်းသည်၊ သို့မဟုတ် သင်ကိုယ်တိုင်၏ ရှေ့သို့ ခေါ်ဆောင်ခြင်းသည် မည်သည့်အရာဖြစ်သည်ကို သင် မသိလျှင် သင်သည် ဘုရားသခင်ကို အစေခံနိုင်သလော။ သင်သည် ဘုရားသခင် အသုံးပြုရန် သင့်တော်နိုင်သလော။ လုံးဝ မသင့်တော်နိုင်ပေ။ မိမိတို့ကိုယ်တိုင်၏ ရှေ့သို့ အခြားလူများကို ခေါ်ဆောင်နိုင်စွမ်းရှိသူများအားလုံးသည် အန္တိခရစ်များမဟုတ်သလော။ လူတစ်ယောက်သည် ဘုရားသခင်ကို ယုံကြည်သော်လည်း သူ၏ စိတ်နှလုံး၌ ဘုရားသခင်အတွက် နေရာမရှိလျှင်၊ ဘုရားသခင်ကို မကြောက်လျှင်၊ ဘုရားသခင်ကို ကျိုးနွံနာခံသော စိတ်နှလုံးမရှိလျှင်၊ သို့မဟုတ် ဘုရားသခင်အား နာခံလိုသည့် စိတ်ဆန္ဒမရှိလျှင် ထိုသူသည် ဘုရားသခင်အား မယုံကြည်ပေ။ ဤသို့ဆိုလျှင် သူသည် အမှန်တကယ်တွင် မည်သူ့ကို ယုံကြည်သနည်း။ ဤအရာကို သင့်ဘာသာ စိစစ်လော့။ နောက်မှ “ငါသည် မာနထောင်လွှားခြင်းမရှိ။ လူကောင်းတစ်ယောက်ဖြစ်သည်။ ကောင်းသောအရာများကိုသာ လုပ်ဆောင်သည်” ဟူ၍ မပြောနှင့်။ ဤစကားများသည် အလွန် ကလေးဆန်သည်။ အခြားလူတိုင်းက မာနထောင်လွှားသော်လည်း သင်က မာနထောင်လွှားခြင်းမရှိသလော။ ဤသို့အားဖြင့် သင်သည် ဖော်ထုတ်ခြင်းခံရသော်လည်း သင့်ကိုယ်သင် မသိသေးပေ။ သင်သည် မာနထောင်လွှားခြင်းမရှိဟု ပြောဆိုဆဲဖြစ်သည်။ သင်သည် အလွန်ပင် အရှက်ကင်းမဲ့သည်။ သင်သည် အလွန်ထုံထိုင်းသည်မှာ သင် မည်သို့ဖော်ထုတ်ခံရသည်ဆိုသည်မှာ အရေးမပါပေ။ ဤစကားများကို ငါပြောသည့် ရည်ရွယ်ချက်ကို သင်တို့သိသလော။ ငါသည် အဘယ်ကြောင့် လူတို့အား ဤသို့ ဖော်ထုတ်သနည်း။ ငါသည် ဤသို့ မဖော်ထုတ်လျှင် ၎င်းတို့သည် မိမိတို့ကိုယ်ကို သိလာမည်လော။ ငါသည် ဤသို့ မဖော်ထုတ်လျှင် လူတို့သည် ၎င်းတို့က အလွန်ကောင်းမြတ်သည်ဟုလည်းကောင်း၊ ၎င်းတို့၏ အလုပ်ကို အတော်အတန် ကောင်းမွန်စွာ လုပ်ဆောင်သည်ဟုလည်းကောင်း၊ ၎င်းတို့တွင် ထောက်ပြစရာ အမှားမရှိဟုလည်းကောင်း၊ ၎င်းတို့သည် အဘက်ဘက်မှ အဆင်ပြေသည်ဟုလည်းကောင်း ထင်ဆဲဖြစ်လိမ့်မည်။ ၎င်းတို့သည် အားလုံး အဆင်ပြေလျှင်ပင် မာနထောင်လွှားသော အခြေအနေတွင် မရှိသင့်သကဲ့သို့ ၎င်းတို့သည် အရည်အချင်း ပြည့်မီသည်ဟုလည်း မထင်သင့်ပေ။ မကြွားဝါသင့်ပေ။ ငါသည် လူတို့၏ အခြေအနေများကို ဤသို့ ဖော်ထုတ်သည်မှာ ၎င်းတို့အား သေဒဏ်စီရင်ရန် မဟုတ်သကဲ့သို့ ၎င်းတို့သည် ကယ်တင်ခြင်းမခံရနိုင်ဟု ပြောရန်လည်း မဟုတ်ချေ။ ထိုအစား ၎င်းတို့အား မိမိတို့ကိုယ်ကို အမှန်တကယ် သိစေရန်၊ ၎င်းတို့၏ ကိုယ်ပိုင် ဖောက်ပြန်ပျက်စီးသော အနှစ်သာရနှင့် ၎င်းတို့၏ သဘာဝကို နားလည်စေရန်၊ ဤသို့ဖြင့် မိမိတို့ကိုယ်ကို အမှန်တကယ် သိမြင်မှုကို ရရှိစေရန်အတွက်ဖြစ်သည်။ ဤသည်မှာ ၎င်းတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားဖို့ ကြိုးစားသောအခါတွင် အကျိုးဖြစ်စေသည်။ သင်တို့သည် လူတို့ကို ဖော်ထုတ်ပြီး ပြုပြင်သော ငါ၏ စကားများကို မှန်ကန်သောနည်းဖြင့် မှတ်ယူနိုင်လျှင်လည်းကောင်း၊ အပျက်သဘောဆောင်လာခြင်းကို ရှောင်ကြဉ်နိုင်လျှင်လည်းကောင်း၊ သင်တို့၏ တာဝန်ကို ပုံမှန်အားဖြင့် ထမ်းဆောင်နိုင်လျှင်လည်းကောင်း၊ ဘုရားအိမ်တော်၏ အရေးကိစ္စများကို သင်၏ အရေးကိစ္စအဖြစ် မှတ်ယူနိုင်လျှင်လည်းကောင်း၊ ပြီးလျှင် သင်တို့သည် ဝတ်ကျေတမ်းကျေမဆန်ဘဲ တာဝန်ယူနိုင်လျှင်လည်းကောင်း၊ ဘုရားသခင်အပေါ် သစ္စာရှိနိုင်လျှင်လည်းကောင်း ဤသဘောထားသည် မှန်ကန်သည်။ သင်တို့သည် သင်တို့၏ တာဝန်ကို ကောင်းစွာ ထမ်းဆောင်နိုင်လိမ့်မည်။

ပြုမူလုပ်ဆောင်သောအခါတွင် စည်းမျဉ်းများကို မကြာခဏ ချိုးဖောက်သောသူအချို့ရှိသည်။ ၎င်းတို့သည် ပြုပြင်ခြင်းကို လက်မခံပေ။ အခြားလူများပြောသည့်အရာများက သမ္မာတရားနှင့်ညီသည်ကို ၎င်းတို့၏ စိတ်နှလုံးတွင် သိသော်လည်း လက်မခံပေ။ ဤသို့သောလူများသည် အလွန်မာနထောင်လွှားပြီး မိမိကိုယ်ကို အမှန်ထင်ကြသည်။ ၎င်းတို့သည် မာနထောင်လွှားသည်ဟု အဘယ်ကြောင့် ဆိုသနည်း။ ၎င်းတို့သည် ပြုပြင်ခြင်းကို လက်မခံလျှင် ၎င်းတို့သည် နာခံခြင်းမရှိပေ။ မနာခံခြင်းသည် မာနထောင်လွှားခြင်းမဟုတ်သလော။ ၎င်းတို့သည် အဆင်ပြေနေကြသည်ဟု ထင်ကြသည်။ အမှားများလုပ်နေသည်ဟု မထင်ပေ။ ဤသည်မှာ ၎င်းတို့သည် မိမိတို့ကိုယ်ကို မသိဆိုသည့် သဘောဖြစ်သည်။ ယင်းသည် မာနထောင်လွှားခြင်းဖြစ်သည်။ ထို့ကြောင့် သင် အလေးအနက် စိစစ်ရန်၊ နည်းနည်းချင်း စူးစမ်းလေ့လာရန် လိုအပ်သည့်အရာအချို့ရှိသည်။ အသင်းတော်အလုပ်ကို သင် လုပ်ဆောင်သောအခါ အခြားလူများ၏ လေးစားမှုကို ရရှိလျှင်၊ ၎င်းတို့က သင့်အား အကြံပြုချက်များပေးလျှင်၊ ၎င်းတို့က မိတ်သဟာယတွင် သင့်အား မိမိတို့ကိုယ်ကို ဖွင့်ဟပြောဆိုလျှင် ဤသည်မှာ သင်သည် သင်၏အလုပ်ကို ကောင်းစွာလုပ်ခဲ့သည်ဆိုသည်ကို သက်သေပြသည်။ လူတို့သည် သင့်ကြောင့် စိတ်ကျဉ်းကျပ်လျှင် ၎င်းတို့သည် သင့်အား တဖြည်းဖြည်းချင်းဖြင့် ပိုင်းခြားသိမြင်လာပြီး သင်နှင့်ဝေးရာတွင် နေကြလိမ့်မည်။ ဤသည်မှာ သင်သည် သမ္မာတရား စစ်မှန်မှုမရှိသည်ကို သက်သေပြသည်။ ထို့ကြောင့် သင်ပြောသမျှသည် အသေအချာပင် စကားများနှင့် အယူဝါဒများသာဖြစ်သည်။ အခြားလူများကို ချုပ်ချယ်ရန် ရည်ရွယ်သည်။ အသင်းတော်ခေါင်းဆောင်အချို့သည် လူစားထိုးခံရသည်။ အဘယ်ကြောင့် ၎င်းတို့ လူစားထိုးခံရသနည်း။ စကားများနှင့် အယူဝါဒများကိုသာ ပြောဆိုပြီး အစဉ်သဖြင့် ကြွားဝါကာ မိမိတို့ကိုယ်ကို သက်သေခံနေသောကြောင့်ဖြစ်သည်။ ၎င်းတို့က ၎င်းတို့ကို အာခံခြင်းသည် ဘုရားကို အာခံခြင်းဖြစ်သည်၊ အခြေအနေများကို အထက်သို့ တင်ပြသူမည်သူမဆိုသည် အသင်းတော်အလုပ်ကို နှောင့်ယှက်နေခြင်းဖြစ်သည်ဟု ဆိုသည်။ ဤသည်မှာ မည်သို့သော ပြဿနာမျိုးဖြစ်သနည်း။ ဤလူတို့သည် အလွန်ပင် မာနထောင်လွှားပြီးဖြစ်သည်မှာ အသိစိတ်ပင်မရှိတော့ပေ။ ဤသည်မှာ အန္တိခရစ်များဖြစ်သည့် ၎င်းတို့၏ သရုပ်မှန်ကို မပြသလော။ ယင်းသည် ၎င်းတို့၏ ကိုယ်ပိုင် အမှီအခိုကင်းသော နယ်မြေများကို စတင်တည်ထောင်ခြင်းအဖြစ်သို့ ရောက်ရှိလာမည်မဟုတ်သလော။ စတင် ယုံကြည်ခါစဖြစ်သောသူများသည် ၎င်းတို့အား ကိုးကွယ်ပြီး ၎င်းတို့အကြောင်း သက်သေခံလိမ့်မည်။ ဤအရာကို အလွန်ပျော်မွေ့ပြီး အလွန်ကျေနပ်အားရကြလိမ့်မည်။ ဤမျှ မာနထောင်လွှားသောသူ တစ်ယောက်သည် ပျက်စီးခြင်းသို့ ရောက်ရှိနေပြီဖြစ်သည်။ “ငါ့အား အာခံခြင်းသည် ဘုရားကို အာခံခြင်းဖြစ်သည်” ဟု ပြောဆိုနိုင်သောသူသည် ခေတ်သစ်ပေါလုဖြစ်နေပြီဖြစ်သည်။ ဤအရာနှင့် ပေါလုက “အသက်ရှင်သည်အရာမှာ ခရစ်တော်ဖြစ်၏” ဟု ပြောသောအရာနှင့် ကွာခြားမှုမရှိပေ။ ဤသို့ပြောဆိုသောသူတို့သည် ကြီးမားသော အန္တရာယ်မကျရောက်သလော။ ၎င်းတို့က အမှီအခိုကင်းသော နယ်မြေများကို မတည်ဆောက်လျှင်ပင် အန္တိခရစ်စစ်စစ်များဖြစ်ဆဲဖြစ်သည်။ ထိုသို့သောသူသည် အသင်းတော်ကို ဦးဆောင်လျှင် ထိုအသင်းတော်သည် လျင်မြန်စွာပင် အန္တိခရစ်များ၏ နယ်မြေဖြစ်လာမည်။ လူအချို့သည် အသင်းတော်ခေါင်းဆောင် ဖြစ်လာပြီးနောက်တွင် ကြီးကျယ်သော တရားဒေသနာများကို ဟောခြင်း၊ ကြွားဝါခြင်းတို့ကို အထူးအာရုံစိုက်ကြသည်။ လူတို့က ၎င်းတို့ကို အထင်ကြီးလေးစားရန်အတွက် နက်နဲသောအရာများကို အထူးပြောဆိုကြသည်။ ရလဒ်အနေဖြင့် ၎င်းတို့သည် သမ္မာတရားစစ်မှန်မှုဖြင့် ပိုပို၍ ဝေးကွာလာသည်။ ဤသို့ဖြင့် လူအများစုက ဝိညာဉ်ရေးဆိုင်ရာ သီအိုရီများကို ကိုးကွယ်ခြင်းဖြစ်ပေါ်လာသည်။ မည်သူကကြီးကျယ်စွာပြောသည်ဖြစ်စေ ထိုသူအား လူတို့က နားထောင်ကြသည်။ မည်သူက အသက်ဝင်ရောက်မှုကို ပြောသည်ဖြစ်စေ လူတို့က ၎င်းတို့ကို အရေးမစိုက်ပေ။ ဤသည်မှာ လူတို့အား လမ်းလွဲစေခြင်းမဟုတ်လော။ လူတစ်ယောက်သည် သမ္မာတရား စစ်မှန်မှုကို မိတ်သဟာယဖွဲ့လျှင် မည်သူကမျှ နားမထောင်ပေ။ ဤသည်မှာ ပြဿနာဖြစ်သည်။ ဤလူကလွဲ၍ အသင်းတော်ကို မည်သူမျှ ဦးမဆောင်နိုင်ပေ။ လူတိုင်းက ဝိညာဉ်ရေးဆိုင်ရာ သီအိုရီများကို ကိုးကွယ်နေကြသောကြောင့်ဖြစ်သည်။ ဝိညာဉ်ရေးဆိုင်ရာ သီအိုရီများကို မပြောဆိုနိုင်သူများသည် ခိုင်မာစွာ မရပ်တည်နိုင်ကြပေ။ ဤသို့သော အသင်းတော်သည် သန့်ရှင်းသောဝိညာဉ်တော်၏ အလုပ်ကို ရရှိနိုင်သေးသလော။ လူတို့သည် သမ္မာတရား စစ်မှန်မှုသို့ ဝင်ရောက်နိုင်သလော။ သမ္မာတရားအကြောင်း မိတ်သဟာယဖွဲ့ခြင်းနှင့် တကယ့်အတွေ့အကြုံများအကြောင်းပြောဆိုခြင်းကို ငြင်းပယ်ကြသည်မှာ သမ္မာတရားအကြောင်းအား ငါ မိတ်သဟာယဖွဲ့သည်ကို ၎င်းတို့ နားထောင်လိုစိတ်မရှိသည်အထိ ဖြစ်ရခြင်းသည် အဘယ်ကြောင့်နည်း။ ဤသည်မှာ ဤခေါင်းဆောင်များသည်၎င်းတို့သည် အထင်အမြင်မှားစေခြင်းနှင့် ထိန်းချုပ်ခြင်းကို ခံရပြီးဖြစ်သည်ဆိုသည်ကို သက်သေပြသည်။ ၎င်းတို့သည် ဘုရားသခင်ကို နာခံရမည့်အစား ဤလူတို့ကို နားထောင်ပြီး နာခံသည်။ ၎င်းတို့သည် ဘုရားသခင်အစား ၎င်းတို့၏ ခေါင်းဆောင်များကို ကျိုးနွံနာခံသည့်သူမျိုးဖြစ်သည်မှာ သိသာထင်ရှားသည်။ အဘယ်ကြောင့်ဆိုသော် ဘုရားသခင်ကို ရိုးသားစစ်မှန်စွာ ယုံကြည်ပြီး သမ္မာတရားအား လိုက်စားသူတို့သည် လူကို ကိုးကွယ်သော၊ သို့မဟုတ် လူနောက်သို့ လိုက်သောသူမျိုးမဟုတ်ပေ။ ၎င်းတို့၏ စိတ်နှလုံးတွင် ဘုရားသခင်အတွက် နေရာရှိပြီး ဘုရားသခင်ကို ကြောက်ရွံ့သော စိတ်နှလုံးများ ရှိကြသည်။ ထို့ကြောင့် ၎င်းတို့သည် အဘယ်သို့ လူသား၏ ချုပ်ချယ်ခြင်းကို ခံရနိုင်မည်နည်း။ သမ္မာတရား စစ်မှန်မှုမရှိသော အယောင်ဆောင်ခေါင်းဆောင်ကို အဘယ်သို့ ကျိုးကျိုးနွံနွံ နာခံနိုင်မည်နည်း။ အယောင်ဆောင်ခေါင်းဆောင်တစ်ဦး အကြောက်ရွံ့ဆုံးအရာသည် သမ္မာတရား စစ်မှန်မှုရှိသောသူ၊ ဘုရားသခင်ကို ကြောက်ပြီး မကောင်းမှုကို ရှောင်ကြဉ်သောသူ ဖြစ်သည်။ လူတစ်ယောက်တွင် သမ္မာတရားမရှိသော်လည်း ထိုသူသည် အခြားလူများအား သူ့ကို နာခံရန် လုပ်ဆောင်လိုလျှင် ဤသည်မှာ ဖြစ်နိုင်သမျှ မာနအထောင်လွှားဆုံး နတ်ဆိုး၊ သို့မဟုတ် စာတန်မဟုတ်သလော။ သင်သည် အသင်းတော်ကို လက်ဝါးကြီးအုပ်လျှင်၊ သို့မဟုတ် ဘုရားသခင် ရွေးချယ်ထားသောသူများကို ထိန်းချုပ်လျှင် ဘုရားသခင်၏ စိတ်သဘောထားကို ပုန်ကန်ပြစ်မှားပြီး သင့်ကိုယ်သင် ပျက်စီးစေပြီဖြစ်သည်။ သင်သည် နောင်တရရန် အခွင့်အရေးပင်မရှိနိုင်ပေ။ သင်တို့ တစ်ယောက်ချင်းစီတိုင်းသည် ဂရုစိုက်ရမည်။ ဤသည်မှာ အလွန်အန္တရာယ်ရှိသော အရေးကိစ္စဖြစ်သည်။ မည်သူမဆို အလွန်လွယ်ကူစွာ လုပ်ဆောင်နိုင်သောအရာတစ်ခုဖြစ်သည်။ “ငါသည် ဤသို့ လုပ်ဆောင်မည်ပင် မဟုတ်။ မိမိကိုယ်ကို သက်သေခံမည်ပင် မဟုတ်ပေ” ဟု ပြောသောသူအချို့ရှိနိုင်သည်။ ဤသည်မှာ သင်က အချိန်ခဏသာ အလုပ်လုပ်ခဲ့သောကြောင့်ဖြစ်သည်။ နောက်ပိုင်းတွင် သင်သည် လုပ်ဆောင်ရဲလိမ့်မည်။ သင်သည် တဖြည်းဖြည်းချင်းဖြင့် ပို၍ ရဲတင်းလာမည်။ သင် လုပ်ဆောင်လေလေ၊ ရဲတင်းလေလေဖြစ်မည်။ သင်ဦးဆောင်သည့်သူများသည် သင့်အကြောင်းကို ကြွားဝါပြောဆိုပြီး သင့်အား နားထောင်သည်ဆိုလျှင် သင်သည် အဆင့်မြင့်သောနေရာတွင်ရှိသည်၊ အလွန်တော်သည်ဟု သင် အလိုအလျောက် ခံစားရမည်ဖြစ်သည်။ “ငါ့အားကြည့်လော့။ ငါသည် အလွန်တော်သည်။ ဤလူများအားလုံးကို ဦးဆောင်နိုင်သည်။ ၎င်းတို့အားလုံး ငါ့အား နားထောင်ကြသည်။ ငါ့အား နားမထောင်သောသူများကို ငါ နှိမ်နင်းသည်။ ဤသည်မှာ ငါ့တွင် အလုပ်လုပ်ရန် အရည်အချင်းအချို့ရှိသည်၊ ငါ၏ အလုပ်တွင် စွမ်း‌ဆောင်နိုင်စွမ်း ရှိသည်ကို သက်သေပြသည်” ဟူ၍ဖြစ်သည်။ အချိန်ကြာလာသည်နှင့်အမျှ သင့်သဘာဝ၏ မာနထောင်လွှားသော အရိပ်အယောင်များသည် ၎င်းတို့ဘာသာ စတင်၍ ပေါ်လွင်လာလိမ့်မည်။ သင်သည် အလွန်မာနထောင်လွှားလာသည်မှာ သင်၏ အသိစိတ် ပျောက်ဆုံးလိမ့်မည်။ ပြီးလျှင် သင့်အတွက် အန္တရာယ်ရှိလိမ့်မည်။ ဤအရာကို သင် ရှင်းလင်းစွာ မြင်နိုင်သလော။ သင်၏ မာနထောင်လွှားသော၊ မနာခံသော စိတ်သဘောထားကို ဖွင့်ပြသည်နှင့် သင်ဒုက္ခရောက်ပြီဖြစ်သည်။ ငါစကားပြောသည့်အခါတွင်ပင် သင်နားမထောင်ပေ။ ဘုရားအိမ်တော်က သင့်အား လူစားထိုးသည်။ သင်က “သန့်ရှင်းသောဝိညာဉ်တော်အား ဖွင့်ပြစေလော့” ဟု ပြောရဲဆဲဖြစ်သည်။ ဤသို့ သင်ပြောဆိုသည့်အချက်က သင်သည် သမ္မာတရားကို လက်မခံကြောင်းကို သက်သေပြသည်။ သင်၏ ပုန်ကန်မှုသည် ကြီးမားလွန်းသည်။ သင်၏ သဘာဝ အနှစ်သာရကို ဖော်ပြသည်။ သင်သည် ဘုရားသခင်အား လုံးဝ မသိပေ။ ထို့ကြောင့် သင်တို့ကိုယ်သင်တို့ အသေအချာစောင့်ကြည့်ရန်အတွက် ဤအရာအားလုံးကို ယနေ့ သင်တို့အား ငါပြောသည်။ မိမိကိုယ်ကို ချီးမြှောက်ခြင်း၊ သက်သေခံခြင်း မပြုနှင့်။ လူတို့သည် ၎င်းတို့၏ ကိုယ်ပိုင်အမှီအခိုကင်းသော နယ်မြေများကို ကြိုးစားပြီး တည်ဆောက်တတ်ကြသည်။ အဘယ်ကြောင့်ဆိုသော် ၎င်းတို့အားလုံးသည် ရာထူး၊ ချမ်းသာကြွယ်ဝမှု၊ ဂုဏ်ကျက်သရေ၊ ဝင့်ဝါမှုတို့ကို နှစ်သက်ပြီး အဆင့်အတန်းမြင့်သော အစေခံဖြစ်လိုကြသည်။ အစွမ်းပြလိုကြသည်။ “ဤစကားများကို ငါ မည်သို့ ခက်ထန်စွာ ပြောသည်ကို ကြည့်လော့။ ငါက ခြိမ်းခြောက်သည့်ပုံစံ ပြုမူသည်နှင့် တစ်ပြိုင်နက် ၎င်းတို့သည် စိတ်မထိန်းနိုင်ဖြစ်ကြပြီး ကျိုးနွံလာကြသည်” ဟူ၍ ဖြစ်သည်။ ဤသို့သော အစွမ်းမျိုးကို မပြနှင့်။ အသုံးမဝင်ပေ။ မည်သည့်အရာကိုမျှ သက်သေမပြပေ။ သင်သည် အထူးပင် မာနထောင်လွှားသည်၊ ညံ့ဖျင်းသော စိတ်သဘောထားရှိသည်ဆိုသည်ကိုသာ သက်သေပြသည်။ သင့်တွင် သမ္မာတရား စစ်မှန်မှုရှိသည်ဆိုသည်ကို သက်သေပြဖို့မဆိုထားနှင့်၊ သင့်တွင် အရည်အချင်းတစ်ခုတလေ ရှိသည်ဆိုသည်ကိုပင် သက်သေမပြပေ။ သင်တို့အားလုံးသည် တရားဒေသနာများကို နှစ်အနည်းငယ် နားထောင်ပြီးနောက်တွင် မိမိတို့ကိုယ်ကို သိမြင်ကြသလော။ သင်တို့သည် အန္တရာယ်ရှိသော အခြေအနေများတွင် ရောက်ရှိနေသည်ဟု မခံစားရသလော။ ဘုရားသခင်က လူတို့ကို ကယ်တင်ရန်အတွက် စကားပြောပြီး အလုပ်လုပ်ခြင်းမရှိလျှင် သင်တို့သည် အမှီအခိုကင်းသော နယ်မြေများကို တည်ထောင်မည်မဟုတ်သလော။ သင်တို့သည် သင်တို့၏ ထိန်းချုပ်မှုအောက်မှ မည်သူမျှ မလွတ်မြောက်နိုင်ရန်အတွက်၊ သင်တို့အား နားထောင်စေရန်အတွက် သင်တို့ တာဝန်ယူရသည့် အသင်းတော်များကို လက်ဝါးကြီး မအုပ်လိုသလော။ ဤလူများကို သင်တို့၏ လွှမ်းမိုးမှုအောက်သို့ မခေါ်ဆောင်လိုသလော။ သင်သည် ဤသို့ လုပ်ဆောင်သည်နှင့် တစ်ပြိုင်နက် လူတို့ကို ထိန်းချုပ်လျှင် သင်သည် စာတန်နတ်ဆိုးဖြစ်သည်။ ဤသို့အတွေးများရှိခြင်းသည် သင့်အတွက် အလွန်အန္တရာယ်ရှိသည်။ သင်သည် အန္တိခရစ်၏ လမ်းကြောင်းပေါ်သို့ အခြေချပြီးဖြစ်သည်။ သင်သည် မိမိကိုယ်ကို ဆင်ခြင်သုံးသပ်ခြင်းမရှိလျှင်၊ သင်၏ အပြစ်များကို ဘုရားသခင်ထံ ဝန်ချပြီး နောင်တရခြင်းမရှိနိုင်လျှင် သင်သည် အသေအချာပင် ဘေးဖယ်ခြင်းခံရမည်။ ဘုရားသခင်က သင့်အား လုံးဝ အာရုံစိုက်မည်မဟုတ်ပေ။ သင်သည် ဘုရားသခင်၏ရည်ရွယ်ချက်များနှင့် ကိုက်ညီဖို့အတွက်၊ ဘုရားသခင်၏ စိတ်သဘောထားကို ပုန်ကန်ပြစ်မှားခြင်းမရှိစေရန် အာမခံဖို့အတွက် မည်သို့ နောင်တရရမည်ကိုလည်းကောင်း၊ သင့်ကိုယ်သင် မည်သို့ပြောင်းလဲရမည်ကိုလည်းကောင်း သိသင့်သည်။ သင်သည် အန္တိခရစ်ဖြစ်သည်ဟု ဘုရားအိမ်တော်က ဆုံးဖြတ်ပြီး သင့်အား နှင်ထုတ်သည်အထိ မစောင့်နှင့်။ ထိုအချိန်တွင် အလွန်နောက်ကျသွားမည်ဖြစ်သည်။

ဆောင်းဦးရာသီ၊ ၁၉၉၇ ခုနှစ်


ဆုတောင်းခြင်းနှင့် ယင်းကိုလက်တွေ့လုပ်ဆောင်မှုတို့၏ အရေးပါမှု

သင်တို့သည် လတ်တလောတွင် ဘုရားသခင်ထံ မည်သို့ ဆုတောင်းကြသနည်း။ ဘာသာရေး ဆုတောင်းချက်များနှင့် ပတ်သက်၍ တိုးတက်မှုသည် အဘယ်သို့နည်း။ ဆုတောင်းခြင်း၏ အရေးပါမှုနှင့် ပတ်သက်၍ သင် အမှန်တကယ် မည်သို့ သိနားလည်သနည်း။ ဤမေးခွန်းများကို သင်တို့ သုံးသပ်ပြီးပြီလော။ ဆုမတောင်းသောသူတိုင်းသည် ဘုရားသခင်နှင့် ကင်းကွာပြီး ဆုမတောင်းသူတိုင်းသည် မိမိတို့ ကိုယ်ပိုင်အလိုဆန္ဒအတိုင်း လိုက်လျှောက်ကြသည်။ ဆုတောင်းမှုမရှိခြင်းသည် ဘုရားသခင်ထံမှ အလှမ်းဝေးခြင်းနှင့် ဘုရားသခင်အပေါ် သစ္စာဖောက်ခြင်းကို သွယ်ဝိုက်ညွှန်းဆိုသည်။ ဆုတောင်းခြင်းနှင့် ပတ်သက်၍ သင်၏ တကယ့်အတွေ့အကြုံမှာ အဘယ်နည်း။ ဘုရားသခင်နှင့် လူသားများကြား ဆက်ဆံရေးကို လူတို့၏ ဆုတောင်းခြင်းများမှ မြင်နိုင်သည်။ သင်၏ အလုပ်တွင် သင် ဖြစ်ပေါ်စေသည့် ရလဒ်များအတွက် ညီအစ်ကို မောင်နှမများက သင့်ကို လေးစားကာ ချီးမွမ်းကြသည့်အခါ သင် မည်သို့ ပြုမူသနည်း။ လူတို့က သင့်ကို အကြံပြုချက်များ ပေးသည့်အခါ သင် မည်သို့ တုံ့ပြန်သနည်း။ ဘုရားသခင်၏ ရှေ့မှောက်တွင် သင် ဆုတောင်းသလော။ ပြဿနာများ သို့မဟုတ် အခက်အခဲများကို သင် ရင်ဆိုင်ရသည့်အခါ သင်တို့အားလုံးသည် ဆုတောင်းရန် အချိန်ယူကြသော်လည်း သင်တို့သည် ကောင်းမွန်သည့် အခြေအနေတွင် မရှိသည့်အခါ ဘုရားသခင်ဆီသို့ ဆုတောင်းခြင်းဖြင့် လှည့်ကြသလော။ ဖောက်ပြန်ပျက်စီးခြင်းကို သင် ထုတ်ဖော်သည့်အခါ ဆုတောင်းသလော။ သင်တို့ အမှန်တကယ် ဆုတောင်းကြသလော။ သင်တို့ အမှန်တကယ် ဆုမတောင်းပါက တိုးတက်လိမ့်မည် မဟုတ်။ အထူးသဖြင့် စုဝေးပွဲများတွင် ဆုတောင်းခြင်းများနှင့် ချီးမွမ်းခြင်းတို့ကို သင်တို့ ပူဇော်သင့်သည်။ လူအချို့သည် ဘုရားသခင်ကို နှစ်များစွာ ယုံကြည်ပြီးဖြစ်သော်လည်း ကံအကြောင်းမလှစွာပင် ၎င်းတို့သည် သိပ်မကြာခဏ ဆုမတောင်းကြချေ။ ၎င်းတို့သည် သမ္မာတရားကို နားလည်လာပြီးဖြစ်ကြောင်း၊ ဝိညာဉ်ရင့်ကျက်မှုကို ရရှိပြီးဖြစ်ကြောင်း တွေးထင်လျက် အနည်းငယ်သော စကားများနှင့် အယူဝါဒများကိုသာ နားလည်ပြီး မာနထောင်လွှားလာကြကာ မိမိတို့ကိုယ်ကို အလွန် အားရကျေနပ်ကြလေသည်။ အကျိုးဆက်အနေဖြင့် ၎င်းတို့သည် ဤမူမမှန်သော အခြေအနေမျိုးတွင် နွံနစ်လာနေကြပြီး နောက်တစ်ကြိမ် ဆုတောင်းရန် လာကြသည့်အခါ မိမိတို့ကိုယ်၌က ပြောစရာ မည်သည့်အရာမျှ မရှိဖြစ်ပြီး သန့်ရှင်းသော ဝိညာဉ်တော်၏ အလုပ်မရှိသည်ကို တွေ့ရကြသည်။ လူတစ်ဦးသည် မိမိတို့အခြေအနေကို မထိန်းချုပ်နိုင်သည့်အခါ အလုပ်အနည်းငယ် လုပ်ပြီးနောက်တွင် အားထုတ်မှု အသီးအပွင့်များကို ၎င်းတို့ ခံစားကောင်းခံစားပေမည်၊ သို့မဟုတ် အခက်အခဲအနည်းငယ် ရင်ဆိုင်ရချိန်တွင် အပျက်သဘောဆောင်လာမည်၊ မိမိတို့အလုပ်၌ စတင်ခိုကပ်ကာ မိမိတို့တာဝန်ကို လုပ်ဆောင်ခြင်းအား ရပ်တန့်လိုက်ပေမည်။ ယင်းမှာ အလွန် အန္တရာယ်များ၏။ ဤသည်မှာ အသိတရား သို့မဟုတ် အသိစိတ် မရှိသောလူများ ဖြစ်သည့်ပုံစံ ဖြစ်သည်။ လူအများစုသည် အခက်အခဲများ ရှိသည့်အခါတွင်သာ သို့မဟုတ် ကိစ္စရပ်တစ်ခုကို ၎င်းတို့ အပြည့်အဝ နားမလည်နိုင်သည့်အခါတွင်သာ ဆုတောင်းရန် အချိန်ယူကြသည်။ သံသယများနှင့် မသေချာမှုတို့က ၎င်းတို့ကို ဖိစီးသည့်အခါတွင်သာ သို့မဟုတ် ဖောက်ပြန်ပျက်စီးသော စိတ်သဘောထားကို ၎င်းတို့ ထုတ်ဖော်သည့်အခါတွင်သာ ဆုတောင်းကြသည်။ ၎င်းတို့ လိုအပ်မှု ရှိသည့်အခါတွင်သာ ဆုတောင်းကြသည်။ ဤသည်မှာ ပုံမှန်ဖြစ်၏။ သို့ရာတွင် သင်၏ အလုပ်၌ ရလဒ်များ ရရှိသည့်အခါတွင်လည်း သင် ဆုတောင်းပြီး ဘုရားသခင်ထံ ကျေးဇူးတင်ရှိခြင်းကို ပူဇော်ရမည်။ သင်သည် ပျော်ရွှင်ခြင်းအကြောင်းသာ အရေးစိုက်ပြီး ဆုမတောင်းပါက ဤခံစားချက်များကို အမြဲ မွေ့လျော်ခံစားလျက် အမြဲ ကြည်နူးနေသော်လည်း ဘုရားသခင်၏ ကျေးဇူးတော်ကို မေ့လျော့ပါက ဤသည်မှာ အသိစိတ် လုံးဝ ဆုံးရှုံးခြင်း ဖြစ်သည်။ သင်သည် ဘုရားသခင်ထံမှ အလွန်ဝေးစွာ သွေဖည်သွားသည့်အခါ ဆုံးမပဲ့ပြင်မှုကို သင် ခံစားရသည်။ သို့မဟုတ် အမှုအရာများကို သင် လုပ်ဆောင်ရန် ကြိုးစားသည့်အခါ အတားအဆီး ကြုံရနိုင်သည်၊ သို့မဟုတ် အမှားတစ်ခုလုပ်မိပြီး ပြုပြင်ခြင်းခံရနိုင်သည်၊ စိတ်နှလုံးကို ထိရှသည့် စကားလုံးများကို ကြားရတတ်ပြီး ဖိစီးမှုဒဏ်နှင့် စိတ်ဆင်းရဲမှုကို သင် သည်းညည်းခံရသည်။ ဘုရားသခင်ကို ပုန်ကန်ပြစ်မှားသည့် မည်သည့်အရာကို သင်လုပ်ခဲ့မိမှန်း အတိအကျမသိဘဲ ထိုသို့သာ ဖြစ်ရသည်။ အမှန်တွင် ဘုရားသခင်သည် မကြာခဏဆိုသလို သင့်ကို ဆုံးမပဲ့ပြင်ရန်၊ နာကျင်စေရန်နှင့် စစ်ဆေးရန် ပြင်ပအခြေအနေများကို အသုံးပြုတတ်ပြီး နောက်ဆုံးတွင် သင်သည် ဆုတောင်းပြီး သုံးသပ်ရန် ဘုရားသခင် ရှေ့မှောက်သို့ လာသည့်အခါ သင်၏ အခြေအနေ မမှန်ကန်သည်ကို သင် သဘောပေါက်လေသည်။ ယင်းမှာ မိမိဘာသာ အားရကျေနပ်ခြင်း၊ ဘဝင်ခိုက်ပြီး မိမိကိုယ်ကို ကြည်ညိုလေးစားမှု ဖြစ်ကောင်းဖြစ်နိုင်သည်။ သင်သည် မိမိကိုယ်ကို စက်ဆုပ်လာပြီး လုံးဝ နောင်တရလေသည်။ ဘုရားသခင်ထံ သင် ဆုတောင်းပြီး ဝန်ချလိုက်သည်နှင့် သင်သည် မိမိကိုယ်ကို စတင်စက်ဆုပ်ရွံရှာကာ နောင်တရလိုစိတ်ရှိပြီး ဤအချိန်တွင် သင်၏ မမှန်ကန်သော အခြေအနေသည် ယင်းဘာသာ စတင်ပြုပြင်လေသည်။ လူတို့သည် အမှန်တကယ် ဆုတောင်းသည့်အခါ သန့်ရှင်းသော ဝိညာဉ်တော်သည် ၎င်းတို့အား မူမမှန်သည့် အခြေအနေမှ လွတ်မြောက်ခွင့်ပေးသည့် ခံစားချက်တစ်ခုခု သို့မဟုတ် ဉာဏ်အလင်းပေးမှုတစ်ခုခုကို ပေးလျက် သူ၏ အလုပ်ကို လုပ်ဆောင်လေသည်။ ဆုတောင်းခြင်းသည် အနည်းငယ် ရှာဖွေရုံ၊ လုပ်ရိုးလုပ်စဉ်အနည်းငယ်ကို လိုက်နာရုံမျှ လိုက်နာပြီးနောက် ထိုအရာနှင့်ပတ်သက်၍ ပြီးလိုက်ခြင်း မဟုတ်ပေ။ ဘုရားသခင်ကို သင် လိုအပ်သည့်အခါ ဆုတောင်းချက်စကား အနည်းငယ်ကို ပြောပြီးနောက် မလိုအပ်သည့်အခါ မည်သည့်အရာမျှ မပြောခြင်း မဟုတ်ပေ။ သင်သည် အချိန်ကြာမြင့်စွာ ဆုမတောင်းဘဲ နေပါက သင်၏ အခြေအနေသည် အပြင်ပန်းမှ ပုံမှန်ဖြစ်ပုံရလျှင်ပင် သင်၏ တာဝန်ကို ထမ်းဆောင်ရာတွင် သင် လုပ်ချင်သည့် မည်သည့်အရာကိုမဆို လုပ်ဆောင်လျက် မိမိကိုယ်ပိုင် အလိုဆန္ဒအပေါ် မှီခိုနေလိမ့်မည်ဖြစ်ကာ ဤသို့ဖြင့် စည်းမျဉ်းများနှင့်အညီ ပြုမူဆောင်ရွက်နိုင်စွမ်း ရှိလိမ့်မည် မဟုတ်ပေ။ သင်သည် ဘုရားသခင်ထံ ဆုမတောင်းဘဲ အချိန်ကြာမြင့်စွာ ရှိနေပါက သန့်ရှင်းသော ဝိညာဉ်တော်၏ ဉာဏ်အလင်းပေးခြင်း သို့မဟုတ် အလင်းပြခြင်းကို သင် လုံးဝ ခံရလိမ့်မည် မဟုတ်။ သင်၏ တာဝန်ကို သင် လုပ်ဆောင်လျှင်ပင် စည်းမျဉ်းစည်းကမ်းများကို လိုက်လျှောက်နေခြင်းမျှသာ ဖြစ်ကာ သင်၏ တာဝန်ကို ဤသို့ ထမ်းဆောင်ခြင်းသည် ဘုရားသခင်ကို သက်သေခံချက်နှင့်ပတ်သက်သော အကျိုးတရားများ ဖြစ်ထွန်းစေလိမ့်မည် မဟုတ်ပေ။

လူများစွာတို့သည် မိမိတို့တာဝန်များကို လုပ်ဆောင်စဉ်တွင် မိမိတို့ကိုယ်ပိုင် လုပ်ငန်းကို ကိုင်တွယ်ကာ မိမိတို့ကိုယ်ပိုင် အရေးကိစ္စများတွင် ပါဝင်ကြပြီး ယနေ့တွင် ဤပုံစံဖြင့် လူတို့ ဆက်ရှိနေကြသည်ဟု ယခင်က ငါ ပြောပြီးဖြစ်သည်။ အချိန်အတန်ကြာ အလုပ်လုပ်ပြီးနောက်တွင် ၎င်းတို့ ဆုမတောင်းကြတော့သကဲ့သို့ ဘုရားသခင်သည် ၎င်းတို့၏ စိတ်နှလုံးများတွင် မရှိတော့ချေ။ ၎င်းတို့က “အလုပ်အစီအစဉ်များက ချမှတ်ပေးသည့်အတိုင်း ငါ လုပ်လိုက်မည်။ မည်သို့ပင်ဆိုစေ ငါသည် မည်သည့်အမှားမျှ မလုပ်ခဲ့သကဲ့သို့ မည်သည့် အနှောင့်အယှက်ကိုဖြစ်စေ၊ အဖျက်အမှောင့်လုပ်ခြင်းကိုဖြစ်စေ မဖြစ်စေခဲ့ပါ”ဟု တွေးကြသည်။ သင်သည် အမှုအရာများကို ဆုမတောင်းဘဲ လုပ်ဆောင်သည့်အခါ၊ အမှုအရာများကို ကောင်းစွာလုပ်ဆောင်ပြီးသည့်အခါ ဘုရားသခင်ကို ကျေးဇူးတင်ရှိခြင်း မရှိပါက သင်၏ အခြေအနေနှင့် ပတ်သက်၍ ပြဿနာတစ်ခု ရှိပေသည်။ သင်၏ အခြေအနေ မှားယွင်းသည်ကို သင် သိသော်လည်း သင့်ဘာသာ မညှိနိုင်ပါက သင်၏ လုပ်ရပ်များတွင် သင်သည် မိမိကိုယ်ပိုင် အလိုဆန္ဒကို စဉ်ဆက်မပြတ် မှီခိုမည်ဖြစ်ပြီး သမ္မာတရားကို သင် နားလည်သည့်အခါတွင်ပင် ထိုသမ္မာတရားကို သင် လက်တွေ့မလုပ်ဆောင်နိုင်ပေ။ သင်၏ တွေးခေါ်ပုံတွေးခေါ်နည်းက မှန်ကန်သည်ဟု သင် စဉ်ဆက်မပြတ် စဉ်းစားကာ ထိုတွေးခေါ်နည်းကို သင် အမြဲဖက်တွယ်သည်။ သင် လုပ်လိုသည့်အရာကို သင် လုပ်သည်၊ သန့်ရှင်းသော ဝိညာဉ်တော် အမှုပြုပုံကို သင် လျစ်လျူရှုသည်။ သင်သည် မိမိ၏ကြိုးပမ်းအားထုတ်မှုများတွင် စိတ်နှစ်မြှုပ်ထားပြီး အကျိုးဆက်အနေဖြင့် သန့်ရှင်းသော ဝိညာဉ်တော်က သင့်ကို စွန့်ပစ်လေသည်။ သန့်ရှင်းသော ဝိညာဉ်တော်က သင့်ကို စွန့်ပစ်သည်နှင့်တစ်ပြိုင်နက် သင်သည် စိတ်ဓာတ်ကျကာ ညှိုးငယ်လေသည်။ သင်သည် မည်သည့် အားဖြစ်စေခြင်းမျှ သို့မဟုတ် မည်သည့်ပျော်ရွှင်မှုမျှ လုံးဝ ခံစားနိုင်လိမ့်မည် မဟုတ်။ နှစ်ဝက်ကြာ၍ တစ်ကြိမ်မျှပင် အမှန်တကယ် ဆုမတောင်းကြသည့် လူများစွာ ရှိသည်။ ဤလူစားမျိုးသည် မိမိတို့ စိတ်နှလုံးတွင် ဘုရားသခင် မရှိကြတော့ချေ။ လူအချို့သည် ပုံမှန်အားဖြင့် ဆုမတောင်းကြသကဲ့သို့ အန္တရာယ်ရှိသည့်အခါ သို့မဟုတ် ရောဂါတစ်ခု ခံစားရသည့်အခါတွင်သာ ဆုတောင်းကြသည်။ ၎င်းတို့သည် မိမိတို့တာဝန်ကို ထမ်းဆောင်ကြဆဲဖြစ်သော်လည်း ဝိညာဉ်ရေးအရ ညိုးနွှမ်းမှုခံစားကြရသောကြောင့် အပျက်သဘောဆောင်သော အတွေးများ မလွဲမသွေ ရှိကြလေသည်။ တစ်ခါတစ်ရံ ၎င်းတို့က “ငါ၏ တာဝန်များကို နောက်ဆုံးတွင် မည်သည့်အချိန်၌ ငါ အပြီးသတ်နိုင်မည်နည်း”ဟု စဉ်းစားကြသည်။ ဤသို့သောအတွေးများပင် ပေါ်ကောင်းပေါ်နိုင်သည်။ ထိုအရာအားလုံးက ၎င်းတို့ ဆုမတောင်းသည်မှာ အချိန်ကြာပြီးဖြစ်ကာ ဘုရားသခင်ထံမှ ၎င်းတို့ ဝေးကွာလာကြပြီး ဖြစ်သောကြောင့် ဖြစ်သည်။ ဤအရာက မယုံကြည်ခြင်း၊ ဆိုးယုတ်သော နှလုံးသားတစ်ခုတို့ကို ဖြစ်ပေါ်စေပါက အလွန်အန္တရာယ်များပေသည်။ ဆုတောင်းခြင်းသည် အရေးပါ၏။ ဆုတောင်းခြင်းမရှိသည့် ဘဝတစ်ခုသည် မြေမှုန့်ကဲ့သို့ ခြောက်ကပ်ပြီး သန့်ရှင်းသော ဝိညာဉ်တော်၏ အလုပ်ကို မရရှိနိုင်ချေ။ ထိုသို့သော လူများသည် ဘုရားသခင်ရှေ့မှောက်တွင် အသက်မရှင်ကြသကဲ့သို့ အမှောင်ထုထဲသို့ ကျဆင်းသွားနှင့်ပြီး ဖြစ်သည်။ ထို့ကြောင့် သင်သည် သန့်ရှင်းသော ဝိညာဉ်တော်၏ အလုပ်ကို မွေ့လျော်ခံစားပြီး သင်၏ စိတ်နှလုံးမှ ဘုရားသခင်ကို ချီးမွမ်းနိုင်ရန်အလို့ငှာ မကြာခဏ ဆုတောင်းပြီး ဘုရားနှုတ်ကပတ်တော်များအပေါ် မိတ်သဟာယပြုရန် လိုအပ်သည်။ ဤနည်းဖြင့်သာ သင်၏ဘဝသည် ငြိမ်သက်ခြင်းနှင့် ဝမ်းမြောက်ခြင်းတို့ဖြင့် ပြည့်နိုင်ပေသည်။ အရာရာတွင် ဆုတောင်းခြင်းနှင့် ချီးမွမ်းခြင်းတို့ကို ပူဇော်သောသူတို့တွင် သန့်ရှင်းသောဝိညာဉ်တော်သည် အထူးသဖြင့် အလုပ်လုပ်၏။ လူတို့ကို သန့်ရှင်းသောဝိညာဉ်တော်ပေးသည့် တန်ခိုးသည် အနန္တဖြစ်ပြီး လူတို့သည် မည်သည့်အခါတွင်မျှ ထိုတန်ခိုးကို သုံးမကုန်နိုင်၊ မကုန်ခမ်းစေနိုင်ပေ။ လူတို့သည် မပြီးနိုင်မဆုံးနိုင် စကားပြောပြီး တရားဟောကောင်း ဟောမည်ဖြစ်ကာ အယူဝါဒများစွာ နားလည်ကောင်း နားလည်မည်ဖြစ်သော်လည်း သန့်ရှင်းသော ဝိညာဉ်တော်၏ အလုပ်မရှိဘဲနှင့် ထိုအရာသည် အလဟဿနှင့် အချည်းနှီးဖြစ်သည်။ လူတို့သည် ဆုတောင်းလျက် နေ့တစ်ဝက်ကုန်ဆုံးကောင်း ကုန်ဆုံးနိုင်သော်လည်း ထိုသို့လုပ်ဆောင်နေစဉ်တွင် “ဘုရားသခင်၊ ကိုယ်တော့်ကို ကျွန်ုပ် ကျေးဇူးတင်ပြီး ချီးမွမ်းပါ၏” ဟူသကဲ့သို့သော စကားနှစ်ခွန်းသာ နှုတ်မှထွက်သည့် အခြေအနေများစွာ ရှိလေသည်။ အတန်ငယ်ကြာပြီးနောက် ထိုစာကြောင်းကိုပင် တစ်ဖန် ထုတ်ပြောမိနိုင်သည်။ ဘုရားသခင်ကို ပြောရန် နောက်ထပ် မည်သည့်အရာကိုမျှ ၎င်းတို့ မတွေးနိုင်၊ သူ့ကို ပြောပြရန် စိတ်အတွင်း၌ဖြစ်သော မည်သည့်အတွေးမျှ မရှိကြချေ။ ဤသည်မှာ အလွန် အန္တရာယ်များ၏။ ဘုရားသခင်ကို ယုံကြည်သောလူတို့သည် သူ့ကို ချီးမွမ်းရန်၊ ကျေးဇူးတင်ရန်နှင့် ဘုန်းထင်ရှားစေရန် စကားများကိုပင် နှုတ်မမြွက်နိုင်ပါက ၎င်းတို့သည် မိမိတို့ စိတ်နှလုံးထဲတွင် သူ့အတွက် နေရာတစ်ခုရှိသည်ဟု အဘယ်သို့ ပြော၍ရနိုင်မည်နည်း။ သင်သည် ဘုရားသခင်ကို ယုံကြည်ကာ မိမိစိတ်နှလုံးတွင် သူ့ကို အသိအမှတ်ပြုမည်ဟု အခိုင်အမာ ဆိုနိုင်သော်လည်း သူ့ရှေ့မှောက်သို့ သင် မလာ၊ ဆုတောင်းသည့်အခါ သင်၏ စိတ်နှလုံးထဲရှိသည့် အရာကို သူ့အား မပြောပြနိုင်သကဲ့သို့ သင်၏ စိတ်နှလုံးသည် သူ့ထံမှ အလွန်ဝေးကွာလေသည်။ ထို့ကြောင့် သန့်ရှင်းသော ဝိညာဉ်တော်သည် သူ၏ အလုပ်ကို လုပ်လိမ့်မည် မဟုတ်ပေ။ နံနက်တိုင်း သင်တို့ နိုးထသည့်အခါ ဆုတောင်းခြင်းဖြင့် သင်တို့၏ စိတ်နှလုံးကို ရိုးသားစစ်မှန်စွာ ဖွင့်ဟရမည်၊ ဘုရားနှုတ်ကပတ်တော်များကို ဖတ်ပြီးနောက် အလင်းရှာတွေ့ကာ လက်တွေ့လုပ်ဆောင်မှု လမ်းကြောင်းတစ်ခု ရှိသည်အထိ ထိုနှုတ်ကပတ်တော်များကို ချင့်ချိန်စဉ်းစားရမည်။ ဤအရာကို လုပ်ဆောင်လော့၊ ထိုနေ့ရက်သည် အထူးသဖြင့် ကောင်းမွန်ကာ စိတ်ချမ်းသာဖွယ် ဖြစ်လိမ့်မည်ဖြစ်ပြီး သန့်ရှင်းသော ဝိညာဉ်တော်သည် သင့်ကို ကွယ်ကာလျက် သင်နှင့်အတူ အမြဲရှိသည်ဟု ခံစားရလိမ့်မည်။

လူများစွာတို့သည် တူညီသော ပြဿနာတစ်ခု ရှိကြသည်ကို ငါ သတိထားမိသည်။ ၎င်းတို့သည် ပြဿနာများရှိသည့်အခါ ဆုတောင်းရန် ဘုရားသခင်ရှေ့မှောက်သို့ လာကြသော်လည်း မည်သည့်အရာကမျှ ၎င်းတို့ကို သောကမရောက်စေသည့်အခါ ဘုရားသခင်ကို လျစ်လျူရှုကြ၏။ ၎င်းတို့သည် မိမိတို့ဆန္ဒရှိသည့်အတိုင်း ဇာတိပကတိ၏ အပျော်အပါးများကို ဖယ်တွယ်ကြသော်လည်း လုံးဝ မနိုးထကြချေ။ ဤသည်မှာ ဘုရားသခင်ကို ယုံကြည်ခြင်းလော။ ဤသည်မှာ စစ်မှန်သော ယုံကြည်ချက် ရှိခြင်းဖြစ်သလော။ စစ်မှန်သော ယုံကြည်ချက် ကင်းမဲ့ခြင်းသည် လျှောက်လှမ်းရန် လမ်းကြောင်းကင်းမဲ့ခြင်း ဖြစ်သည်။ စစ်မှန်သော ယုံကြည်ခြင်းမရှိဘဲနှင့် အကြင်သူသည် ဘုရားသခင်၌ ယုံကြည်မှုနှင့်ဆိုင်သည့် မည်သည့် လုပ်ရပ်များသည် ဘုရားသခင်၏ ရည်ရွယ်ချက်များနှင့် ကိုက်ညီသည်၊ သို့မဟုတ် မည်သည့် လုပ်ရပ်များအားဖြင့် သမ္မာတရားအား ရရှိရမည်၊ သို့မဟုတ် အသက်တာတွင် ကြီးထွားရမည်ဆိုသည်ကို မသိနိုင်ပေ။ ယုံကြည်ခြင်းမရှိပါက လူတစ်ဦးသည် မျက်ကန်းဖြစ်၏၊ လိုက်စားရန် လိုအင်ဆန္ဒ ရှိသော်ငြားလည်း ဦးတည်ချက်နှင့် ရည်မှန်းချက်ပန်းတိုင်များ ကင်းမဲ့နေသည်။ သို့ဆိုလျှင် ယုံကြည်ခြင်းသည် မည်သို့ဖြစ်ပေါ်သနည်း။ ယုံကြည်ခြင်းသည် ဆုတောင်းခြင်းဖြင့်လည်းကောင်း၊ ဘုရားသခင်နှင့်အတူ မိတ်သဟာယပြုခြင်းအားဖြင့်လည်းကောင်း ဖြစ်ပေါ်ပြီး ဘုရားနှုတ်ကပတ်တော်များကို ဖတ်ရှုခြင်းနှင့် သန့်ရှင်းသော ဝိညာဉ်တော်၏ ဉာဏ်အလင်းပေးမှုကို ရရှိခြင်းအားဖြင့် သာ၍ပင် ဖြစ်ပေါ်ပေသည်။ သမ္မာတရားကို သင် နားလည်လေ၊ ယုံကြည်ခြင်း သာ၍ ရှိလေဖြစ်သည်။ သမ္မာတရားအပေါ် သိနားလည်ခြင်း ကင်းမဲ့သူတို့သည် ယုံကြည်ခြင်း လုံးဝ မရှိသကဲ့သို့ ၎င်းတို့သည် အသင်းတော်နှင့် ရောနှောလျှင်ပင် မယုံကြည်သူများ ဖြစ်ကြသည်။ ဘုရားသခင်ကို ယုံကြည်သောလူတို့သည် ဆုတောင်းခြင်းနှင့် ဘုရားနှုတ်ကပတ်တော်များ ဖတ်ရှုခြင်းမရှိဘဲ ဘုရားသခင်ကို မယုံကြည်နိုင်ကြချေ။ ၎င်းတို့သည် အစည်းအဝေးများကို ဆက်တက်ရုံ တက်နေကြသော်လည်း စိတ်ရင်းအတိုင်း ရံဖန်ရံခါမျှသာ ဆုတောင်းပါက ၎င်းတို့သည် ဘုရားသခင်ထံမှ ဝေးသည်ထက် ဝေးကွာနေကြကြောင်း တွေ့ရှိရလိမ့်မည်။ သင်တို့အားလုံးသည် စိတ်ရင်းအတိုင်း ဆုတောင်းကြသည်မှာ ရှားပြီး လူအချို့မှာ မည်သို့ဆုတောင်းရမည်ကို မသိကြသေး။ အမှန်မှာ ဆုတောင်းခြင်းသည် အဓိကအားဖြင့် လှိုက်လှိုက်လှဲလှဲ စကားပြောခြင်းအကြောင်း ဖြစ်သည်။ ဤသည်မှာ သင်၏ စိတ်နှလုံးကို ဘုရားသခင်ထံ ဖွင့်ဟခြင်းနှင့် သူ၏ ရှေ့မှောက်တွင် တကယ်ကို ဖွင့်ပြောခြင်း ဖြစ်သည်။ လူတစ်ဦး၏ စိတ်နှလုံးသည် မှန်ကန်သည့် အမျိုးအစားဖြစ်ပါက လှိုက်လှိုက်လှဲလှဲ စကားပြောနိုင်ပြီး ဤသို့ဖြင့် ဘုရားသခင်သည် ၎င်းတို့၏ ဆုတောင်းခြင်းကို နားညောင်းကာ လက်ခံလေသည်။ လူအချို့သည် ဘုရားသခင်ထံ ဆုတောင်းသည့်အခါ တောင်းလျှောက်အသနားခံရန်သာ သိကြသည်။ ၎င်းတို့သည် အခြားမည်သည့်အရာမျှ မပြောဘဲ ကျေးဇူးတော်အတွက် အဆက်မပြတ် တောင်းလျှောက်အသနားခံကြပြီး ထို့သို့ဖြင့် ၎င်းတို့ ဆုတောင်းလေ ခန်းခြောက်မှု ခံစားရလေ ဖြစ်သည်။ သင်ဆုတောင်းသည့်အခါ တစ်စုံတစ်ရာကို သင် တမ်းတသည်ဖြစ်စေ၊ ဘုရားသခင်ထံမှ တစ်စုံတစ်ရာကို ရှာဖွေသည်ဖြစ်စေ၊ သင် ရှင်းလင်းစွာ မမြင်နိုင်သည့် သင် ကိုင်တွယ်နေသော ကိစ္စရပ်တစ်ခုတွင် ဉာဏ်ပညာနှင့် ခွန်အားကို ပေးရန် ဘုရားသခင်အား တောင်းလျှောက်သည်ဖြစ်စေ၊ ဘုရားသခင်ထံ ဉာဏ်အလင်းပေးခြင်းကို တောင်းလျှောက်သည်ဖြစ်စေ ပုံမှန်လူ့သဘာဝ အသိစိတ်တစ်ခု သင် ပိုင်ဆိုင်ရမည်။ အသိစိတ်မရှိဘဲနှင့် သင်သည် ဒူးထောက်ကာ “ဘုရားသခင်၊ ကျွန်ုပ်ကို ယုံကြည်ခြင်းနှင့် ခွန်အားပေးကာ ကျွန်ုပ်၏သဘောသဘာဝကို မြင်ခွင့်ပေးဖို့ ကိုယ်တော့်ကို ကျွန်ုပ် တောင်းလျှောက်အသနားခံပါ၏။ ကိုယ်တော် အမှုပြုပြီး ကျေးဇူးတော်နှင့် ကောင်းချီးများ ကျွန်ုပ်ကို ပေးဖို့ တောင်းလျှောက်အသနားခံပါ၏”ဟု သင် ပြောလိမ့်မည်။ ဤ “တောင်းလျှောက်အသနားခံခြင်း”တွင် မလုပ်မနေလုပ်ရမည့် မှတ်ချက်တစ်ခု ရှိသည်။ ဤသည်မှာ ဘုရားသခင်အပေါ် ဖိအားပေးသည့်နည်းလမ်းတစ်ခု၊ ကြိုတင်ပြဋ္ဌာန်းထားပြီး ဖြစ်သည့်အလား ဤကိစ္စရပ်ကို လုပ်ဆောင်ရမည်ဟု သူ့ကို ပြောသည့်နည်းလမ်းတစ်ခု ဖြစ်သည်။ ဤသည်မှာ စစ်မှန်ရိုးသားသော ဆုတောင်းခြင်း မဟုတ်ပေ။ သန့်ရှင်းသော ဝိညာဉ်တော်အဖို့၊ သင်သည် သတ်မှတ်ချက်များ ချမှတ်နှင့်ပြီးဖြစ်ကာ သင် လုပ်ဆောင်မည့်အရာကို ဆုံးဖြတ်ပြီးဖြစ်သည့်အခါ သင်သည် ဟန်ဆောင်လုပ်ပြနေခြင်းသက်သက် မဟုတ်လော။ ဤသည်မှာ ဘုရားသခင်ကို လိမ်လည်လှည့်စားနေခြင်း မဟုတ်လော။ အကြင်သူသည် ရှာဖွေတတ်သော၊ ကျိုးနွံနာခံတတ်သော စိတ်နှလုံးဖြင့် ဆုတောင်းသင့်သည်။ ဥပမာအားဖြင့် တစ်စုံတစ်ရာ သင့်အပေါ် ကျရောက်ပြီးဖြစ်ကာ မည်သို့ ကိုင်တွယ်ရမည်ကို သင် မသေချာသည့်အခါ သင်က “ဘုရားသခင်၊ ဤအရာနှင့် ပတ်သက်၍ မည်သို့လုပ်ဆောင်ရမည်ကို ကျွန်ုပ် မသိပါ။ ဤကိစ္စရပ်တွင် ကိုယ်တော်ကို ကျွန်ုပ် ကျေနပ်စေပြီး ကိုယ်တော်၏ ရည်ရွယ်ချက်များကို ရှာဖွေချင်ပါ၏။ ကျွန်ုပ် လိုအင်ဆန္ဒ ရှိသည့်အတိုင်းမဟုတ်ဘဲ ကိုယ်တော် လိုအင်ဆန္ဒ ရှိသည့်အတိုင်း ကျွန်ုပ် လုပ်ဆောင်ရန် ဆန္ဒရှိပါသည်။ လူသား၏ လိုအင်ဆန္ဒများသည် ကိုယ်တော်၏ ရည်ရွယ်ချက်များနှင့် လုံးဝ ဆန့်ကျင်ကြောင်း၊ ကိုယ်တော်ကို လုံးဝ အတိုက်အခံလုပ်သကဲ့သို့ သမ္မာတရားနှင့် မကိုက်ညီကြောင်း ကိုယ်တော် သိပါ၏။ ကိုယ်တော် ကျွန်ုပ်ကို ဉာဏ်အလင်းပေးပါစေ၊ ဤကိစ္စရပ်တွင် လမ်းပြမှုပေးပြီး ကိုယ်တော့်ကို မပုန်ကန်မပြစ်မှားမိစေဖို့ အခွင့်ပေးတော်မူပါ...”ဟု ဆိုကောင်းဆိုနိုင်သည်။ ယင်းမှာ ဆုတောင်းခြင်းတစ်ခုအတွက် သင့်လျော်သည့် သဘောသွား ဖြစ်သည်။ သင်က “ဘုရားသခင်၊ ကိုယ်တော် ကျွန်ုပ်ကို ကူညီမစဖို့၊ လမ်းပြဖို့၊ သင့်တော်သည့် အခြေအနေနှင့် သင့်တော်သည့် လူတို့ကို ပြင်ဆင်ပေးကာ ကျွန်ုပ်၏ အလုပ်ကို ကောင်းစွာ လုပ်ခွင့်ပေးဖို့ တောင်းလျှောက်ပါ၏”ဟု ဆိုပါက ဆုတောင်းပြီးနောက်တွင် ဘုရားသခင်ကို သင်၏ လိုအင်ဆန္ဒများအတိုင်း ဆောင်ရွက်ရန် တောင်းလျှောက်နေသောကြောင့် သင်သည် ဘုရားသခင်၏ ရည်ရွယ်ချက်များကို သဘောပေါက်ရန် ပျက်ကွက်ဦးမည်သာ ဖြစ်၏။ ယခုတွင် ဆုတောင်းခြင်း၌ သင် သုံးသည့် စကားများသည် အသိစိတ် ရှိမရှိဆိုသည်နှင့် ယင်းတို့သည် စိတ်နှလုံးထဲမှ လာခြင်း ဟုတ်မဟုတ်ဆိုသည်တို့ကို သင် သေချာအောင် လေ့လာစိစစ်ရမည်။ သင်၏ ဆုတောင်းချက်များသည် အသိစိတ် မရှိပါက သန့်ရှင်းသော ဝိညာဉ်တော်သည် သင့်အပေါ်တွင် အလုပ်လုပ်လိမ့်မည် မဟုတ်။ ထို့ကြောင့် သင် ဆုတောင်းသည့်အခါ အသိစိတ်ဖြင့်၊ သင့်လျော်သည့် သဘောသွားဖြင့် စကားပြောရမည်။ “ဘုရားသခင်၊ ကျွန်ုပ်၏ အားနည်းချက်နှင့် ပုန်ကန်မှုကို ကိုယ်တော် သိပါ၏။ ကျွန်ုပ်ကို ခွန်အားပေးပြီး ကျွန်ုပ်၏ အခြေအနေများကို သည်းခံနိုင်ရန် မစဖို့သာ ကိုယ်တော်ကို ကျွန်ုပ် တောင်းလျှောက်ပါ၏။ သို့သော် ကိုယ်တော်၏ လိုအင်ဆန္ဒများအတိုင်းသာ ဖြစ်စေပါ။ ကိုယ်တော်၏ လိုအင်ဆန္ဒများ အဘယ်အရာဖြစ်သည်ကို ကျွန်ုပ် မသိဘဲ ဤတောင်းဆိုချက်ကို ပြုလိုက်ခြင်းဖြစ်သည်။ မည်သို့ပင် ဖြစ်စေကာမူ ကိုယ်တော်၏ လိုအင်ဆန္ဒများ ပြည့်စုံပါစေ။ ကျွန်ုပ်သည် အစေခံမှု ပေးရန် စေခိုင်းခြင်းခံရလျှင်ပင် သို့မဟုတ် အဖြည့်ခံတစ်ဦးအဖြစ် အစေခံရလျှင်ပင် ကျွန်ုပ် လိုလိုလားလား လုပ်ဆောင်ပါမည်။ ကျွန်ုပ်ကို ခွန်အားနှင့် ဉာဏ်ပညာပေးကာ ဤကိစ္စတွင် ကိုယ်တော်ကို စိတ်ကျေနပ်အောင် လုပ်ခွင့်ပေးပါရန် ကျွန်ုပ် တောင်းလျှောက်ပါ၏။ ကိုယ်တော်၏ အစီအစဉ်များကို ကျိုးနွံနာခံရန်သာ ကျွန်ုပ် ဆန္ဒရှိပါ၏...”ဟု ပြောလော့။ ထိုသို့သော ဆုတောင်းချက်တစ်ခုပြီးသည့်နောက်တွင် သင်၏ စိတ်နှလုံးသည် အထူးသဖြင့် ငြိမ်းငြိမ်းချမ်းချမ်း ဖြစ်သွားလိမ့်မည်။ သင် လုပ်ဆောင်သမျှသည် တောင်းလျှောက်အသနားခံခြင်းဖြစ်ပါက သင် မည်မျှပြောဆိုသည်ဖြစ်စေ အနှစ်သာရမရှိသည့် စကားများသာ ဖြစ်လိမ့်မည်။ သင် အလိုရှိသည့်အရာကို ကြိုတင်၍ သင် ဆုံးဖြတ်ပြီးဖြစ်လိမ့်မည်ဖြစ်သောကြောင့် သင်၏ တောင်းလျှောက် အသနားခံမှုကို တုံ့ပြန်သည့်အနေဖြင့် ဘုရားသခင် အမှုပြုလိမ့်မည်မဟုတ်။ ဆုတောင်းခြင်းဖြင့် သင် ဒူးထောက်သည့်အခါ “ဘုရားသခင်၊ လူ၏ အားနည်းချက်ကို ကိုယ်တော် သိပြီး၊ လူ၏ အခြေအနေများကို ကိုယ်တော် သိပါ၏။ ဤကိစ္စရပ်တွင် ကျွန်ုပ်ကို ဉာဏ်အလင်းပေးရန် တောင်းလျှောက်ပါ၏။ ကိုယ်တော်၏ လိုအင်ဆန္ဒများကို ကျွန်ုပ်အား နားလည်ခွင့်ပေးတော်မူပါ။ ကိုယ်တော် စီစဉ်သမျှကိုသာ ကျိုးနွံနာခံရန် ကျွန်ုပ် ဆန္ဒရှိပြီး ကျွန်ုပ်၏ စိတ်နှလုံးသည် ကိုယ်တော်ကို ကျိုးနွံနာခံရန် လိုလားလျက်ရှိပါ၏...”ဟု ပြောလော့။ ထိုသို့ ဆုတောင်းလော့၊ ပြီးလျှင် သန့်ရှင်းသော ဝိညာဉ်တော်သည် သင့်ကို တို့ထိလိမ့်မည်။ သင် ဆုတောင်းသည့်အခါ သင်၏ ရည်ရွယ်ချက်မှားယွင်းပြီး သင်၏ ကိုယ်ပိုင် အလိုဆန္ဒအရ ဘုရားသခင်အပေါ် တောင်းဆိုချက်များ အမြဲပြုလုပ်ပါက သင်၏ ဆုတောင်းချက်များသည် အသက်မပါသကဲ့သို့ အကျိုးရှိလိမ့်မည်မဟုတ်၊ ပြီးလျှင် သန့်ရှင်းသော ဝိညာဉ်တော်သည် သင့်ကို တို့ထိလိမ့်မည်မဟုတ်ပေ။ သင်၏ မျက်လုံးများကို မှိတ်ရုံမှိတ်ပြီး ဘုရားသခင်နှင့်ပတ်သက်၍ ဖြစ်သလိုလုပ်ရန် ရိုးအီနေသည့် အသုံးအနှုန်းများကို ကရားရေလွှတ် တတွတ်တွတ်ပြောဆိုပါက သန့်ရှင်းသော ဝိညာဉ်တော်သည် သင့်ကို ထိုသို့ တို့ထိလိမ့်မည်လော။ လူတို့သည် ဘုရားသခင်ရှေ့မှောက်သို့ လာသည့်အခါ နာခံမှုရှိသည့် ဟန်ပန်ဖြင့် ပြုမူကာ ဘုရားတရားကိုင်းရှိုင်းသော သဘောထား ရှိရမည်။ သင်သည် တစ်ဆူတည်းသော စစ်မှန်သည့် ဘုရားသခင်ရှေ့မှောက်သို့ လာခြင်း၊ ဖန်ဆင်းရှင်နှင့် စကားပြောနေခြင်း ဖြစ်သည်။ သင်သည် ဘုရားတရားကိုင်းရှိုင်းသင့်သည် မဟုတ်လော။ ဆုတောင်းရန်မှာ ရိုးရှင်းသောအရာတစ်ခု မဟုတ်ပေ။ လူတို့သည် ဘုရားသခင် ရှေ့မှောက်သို့ လာကြသည့်အခါ ဘာသာတရားကိုင်းရှိုင်းမှု လုံးဝ ကင်းမဲ့လျက် မိမိတို့၏ အစွယ်နှင့် လက်သည်းများကို ပြစားဝင့်ဝါကြသည်။ ပြီးလျှင် ၎င်းတို့ ဆုတောင်းကြသည့်အခါ ရိုးရှင်းသည့် အပေါ်ယံဆန်သော စကားအနည်းငယ်ကို ဆိုလျက် မိမိတို့အိမ်များတွင် ပျင်းရိပျင်းတွဲနေကြပြီး ၎င်းတို့ ဆုတောင်းနေကြကာ ဘုရားသခင်က ၎င်းတို့ကို ကြားနိုင်သည်ဟု တွေးထင်ကြသည်။ ဤသည်မှာ မိမိကိုယ်ကို လှည့်ဖြားခြင်း မဟုတ်လော။ ဤအရာကို ပြောရာတွင် ငါ၏ ရည်ရွယ်ချက်မှာ အချို့သော သတ်သတ်မှတ်မှတ်ဖြစ်သည့် စည်းမျဉ်းစည်းကမ်းများအား လူတို့ စောင့်ထိန်းဖို့ တောင်းဆိုရန် မဟုတ်။ သို့ရာတွင် အကြင်သူ အနည်းဆုံး လုပ်နိုင်သည့်အရာမှာ ဘုရားသခင်ကို ကျိုးနွံနာခံသည့် စိတ်နှလုံးရှိပြီး ဘုရားသခင်ရှေ့မှောက်သို့ ဘုရားတရားကြည်ညိုသော သဘောထားဖြင့် လာရန် ဖြစ်သည်။ သင်တို့၏ ဆုတောင်းချက်များသည် မကြာခဏ အသိစိတ် အလွန်ကင်းမဲ့လှ၏။ သင်က အောက်ပါ သဘောသွားဖြင့် အမြဲ ဆုတောင်းသည်။ “အို ဘုရားသခင်။ ဤတာဝန်ကို ထမ်းဆောင်ရန် ကျွန်ုပ်ကို ပေးပြီးဖြစ်သည့်အတွက် ကိုယ်တော်၏ အမှုတော် နှောင့်ယှက်ခံရခြင်းမရှိရန်နှင့် ဘုရားမိသားစု၏ အကျိုးစီးပွားများ ထိခိုက်နစ်နာခြင်းမရှိရန်အလို့ငှာ ကျွန်ုပ် လုပ်ဆောင်သည့် အရာရာကို သင့်လျော်စေတော်မူပါ။ ကိုယ်တော် ကျွန်ုပ်ကို ကွယ်ကာရပါမည်...”ဟူ၍ ဖြစ်သည်။ ထိုသို့သော ဆုတောင်းချက်သည် အလွန် အသိစိတ်မဲ့သည် မဟုတ်လော။ သင်သည် ဘုရားသခင်ရှေ့မှောက်သို့လာပြီး ထိုသို့ ဆုတောင်းပါက ဘုရားသခင်က သင့်အပေါ် အမှုပြုလိမ့်မည်လော။ သင်သည် ငါ၏ ရှေ့မှောက်သို့လာကာ အသိစိတ်မဲ့စွာ စကားပြောဆိုပါက ငါ နားထောင်မည်လော။ သင်သည် ငါ့ကို ရွံမုန်းအောင် လုပ်ပါက သင့်ကို ငါ ချက်ချင်း မောင်းထုတ်မည်ဖြစ်သည်။ သင်သည် ခရစ်တော်ရှေ့တွင် ရှိသည့်အတိုင်း ဝိညာဉ်တော်ရှေ့တွင်လည်း အလားတူ ဖြစ်သည် မဟုတ်လော။ ဘုရားသခင်၏ ရှေ့မှောက်သို့ ဆုတောင်းရန် သင် လာသည့်အခါ မည်သို့ အသိစိတ်ဖြင့် စကားပြောဆိုရသည်ဆိုသည်နှင့် ဘုရားတရား ကိုင်းရှိုင်းမှုကို စွမ်းဆောင်ရရှိပြီး ကျိုးနွံနာခံနိုင်စွမ်းရှိရန် သင်၏ အတွင်းစိတ်အခြေအနေကို မည်သို့ညှိရမည်ဆိုသည်တို့ကို သင် ထည့်သွင်းစဉ်းစားရမည်။ ထိုသို့ သင် လုပ်ဆောင်သည်နှင့် တစ်ဖန် ဆုတောင်းခြင်းသည် ကောင်းလိမ့်မည်ဖြစ်ပြီး ဘုရားသခင်၏ မျက်မှောက်တော်ကို သင် ခံစားရလိမ့်မည်။ ကြိမ်ဖန်များစွာ လူတို့သည် ဆုတောင်းရာတွင် ဒူးထောက်ကြသည်။ မိမိတို့ မျက်လုံးများကို ပိတ်ကာ ၎င်းတို့ လုပ်နိုင်သမျှမှာ “အို ဘုရားသခင်၊ အို ဘုရားသခင်”ဟု ဟစ်ကြွေးရန် ဖြစ်သည်။ အဘယ်ကြောင့် ၎င်းတို့သည် အချိန်ကြာမြင့်စွာ ဤသို့ စကားလုံးမဲ့စွာ အော်ဟစ်ကြသနည်း။ ဤသည်မှာ လူတို့၏ မမှန်ကန်သော စိတ်နေစိတ်ထားနှင့် မူမမှန်သော အခြေအနေကြောင်း ဖြစ်သည်။ လူတစ်ဦးသည် မိမိတို့ စိတ်နှလုံးတွင် ဘုရားသခင်ကို လက်လှမ်းမမီနိုင်သည့်အခါ ၎င်းတို့၏ ဆုတောင်းချက်များက စကားလုံးမဲ့တတ်သည်။ ဤအရာကို သင်တို့ တစ်ကြိမ်တစ်ခါမျှ လုပ်မိသလော။ ယခုတွင် သင်တို့သည် သင်၏ ကိုယ်ပိုင် အတိုင်းအတာကို သိရှိသော်လည်း သင်၏ အခြေအနေ မူမမှန်သည့်အခါ မိမိကိုယ်ကို ပြန်၍မသုံးသပ် သို့မဟုတ် သမ္မာတရားကို မရှာဖွေသကဲ့သို့ ဘုရားသခင်၏ရှေ့မှောက်သို့ ဆုတောင်းခြင်းဖြင့် လာရန် သို့မဟုတ် ဘုရားနှုတ်ကပတ်တော်များကို စားသောက်ရန် လိုလားနေခြင်း မရှိပေ။ ဤသည်မှာ အန္တရာယ်များပေသည်။ လူတစ်ဦး၏ အခြေအနေ ပုံမှန်သည်ဖြစ်စေ၊ ပုံမမှန်သည်ဖြစ်စေ၊ သို့မဟုတ် မည်သည့် ပြဿနာများ ထွက်ပေါ်လင့်ကစား ဆုတောင်းခြင်းမှ ၎င်းတို့ မသွေဖည်ရပေ။ သင် ဆုမတောင်းပါက ယခုတွင် သင်၏ အခြေအနေက ပုံမှန်ဖြစ်လျှင်ပင် အတန်ကြာ ကာလတစ်ခုအတွင်းတွင် မူမမှန်ဖြစ်လာလိမ့်မည်။ ဆုတောင်းခြင်းနှင့် ဘုရားနှုတ်ကပတ်တော်ကို ဖတ်ရှုခြင်းသည် ပုံမှန်ဖြစ်ရမည်။ သမ္မာတရားကို ရှာဖွေရန် ဘုရားနှုတ်ကပတ်တော်များကို ဖတ်ရှုခြင်းသည် စစ်မှန်သော ဆုတောင်းခြင်းဆီသို့ ရောက်စေနိုင်သည်၊ ဆုတောင်းခြင်းသည် ဘုရားသခင်၏ ဉာဏ်အလင်းပေးခြင်းကို ရရှိနိုင်ပြီး ဤအရာက လူတစ်ဦးအား ဘုရားသခင်၏ နှုတ်ကပတ်တော်ကို နားလည်စေရန် ထောက်ကူပေးနိုင်သည်။ ဘုရားသခင်ထံ ဆုတောင်းရာတွင် အရေးအကြီးဆုံးသောအရာမှာ ပထမဦးစွာ သင်၏ စိတ်နေစိတ်ထားကို မှန်ကန်စေရန် ဖြစ်သည်။ ဤသည်မှာ ဆုတောင်းခြင်း၏ စည်းမျဉ်း ဖြစ်သည်။ သင်၏ စိတ်နေစိတ်ထား မမှန်ကန်ပါက သင်သည် ဘုရားတရား ကိုင်းရှိုင်းလိမ့်မည် မဟုတ်၊ ဟန်ဆောင်လုပ်ပြရုံဖြစ်လိမ့်မည်ဖြစ်ပြီး ဘုရားသခင်ကို သင် လိမ်လည်လှည့်စားနေခြင်း ဖြစ်လိမ့်မည်။ သင်၏ စိတ်နှလုံးအတွင်းတွင် သင်သည် ဘုရားသခင်အတွက် ကြောက်ရွံ့မှုရှိပြီး ဘုရားသခင်ကို ကျိုးနွံနာခံမှုရှိကာ ဘုရားသခင်ထံ သင် ဆုတောင်းပါက ထိုအခါမှသာ သင်၏ စိတ်နှလုံးသည် အေးချမ်းသွားလိမ့်မည်။ ထို့ကြောင့် သင် ဆုတောင်းသည့်အခါ မှန်ကန်သည့် စိတ်နေစိတ်ထားရှိမည်ဖြစ်ပြီး သင်၏ ဆုတောင်းချက်များက အကျိုးများဖြစ်ထွန်းလိမ့်မည်။ ဆုတောင်းသည့်အခါ သင်၏ စိတ်နှလုံးတွင် အမှန်တကယ် ရှိသည့်အရာကို ဘုရားသခင်အား ပြောပြရင်းနှင့် ဘုရားသခင်ကို သင်၏ စိတ်နှလုံးက အပြောချင်ဆုံးသောအရာကို ပြောလျက် သင်သည် ဤသို့ မကြာခဏ လက်တွေ့လုပ်ဆောင်ပါက သတိပင်မထားလိုက်မိဘဲ သင်သည် ဘုရားသခင်ထံ ဆုတောင်းနိုင်လိမ့်မည်ဖြစ်ပြီး ဘုရားသခင်နှင့်အတူ ပုံမှန် မိတ်သဟာယပြုနိုင်လိမ့်မည်။

ဆုတောင်းခြင်းဟူသည် သင့်အနေဖြင့် ပညာတတ်ဖြစ်ရန်၊ သို့မဟုတ် ယဉ်ကျေးဖွယ်ရာရှိရန် မလိုအပ်သကဲ့သို့ ယင်းသည် စာတမ်းတိုတစ်ခု ဖန်တီးခြင်းလည်း မဟုတ်ပေ။ ပုံမှန်လူတစ်ဦး၏ အသိစိတ်ဖြင့် စစ်မှန်ရိုးသားစွာသာ ကြည့်လော့။ ယေရှု၏ ဆုတောင်းချက်များကို စဉ်းစားလော့။ ဂေသရှေမန်ဥယျာဉ်ထဲ၌ သူသည် “လွန်သွားနိုင်လျှင်...” ဟု ဆုတောင်းခဲ့သည်။ တစ်နည်းအားဖြင့် “ဤသို့လုပ်ဆောင်နိုင်လျှင်” ဟူ၍ ဖြစ်သည်။ ဤအရာကို ဆွေးနွေးချက်တစ်ခု၏ တစ်စိတ်တစ်ပိုင်းအနေဖြင့် ပြောခဲ့ခြင်းဖြစ်သည်၊ သူက “ကိုယ်တော့်ကို ကျွန်ုပ် အနူးအညွတ် ပန်ကြားပါသည်” ဟု မဆိုခဲ့ပါ။ ကျိုးနွံနာခံသော နှလုံးသားနှင့် ကျိုးနွံနာခံသော အခြေအနေ၌ သူသည် “အကျွန်ုပ်အဘ၊ ဤခွက်သည် အကျွန်ုပ်ကို လွန်သွားနိုင်လျှင် လွန်သွားပါစေသော။ သို့သော်လည်း အကျွန်ုပ်အလိုရှိသည်အတိုင်း မဖြစ်ပါစေနှင့်။ ကိုယ်တော်အလိုရှိသည်အတိုင်း ဖြစ်ပါစေသော” ဟု ဆုတောင်းခဲ့ပါသည်။ သူသည် ဒုတိယကြိမ်တွင် ဤသို့ပင် ဆက်လက် ဆုတောင်းခဲ့ပြီး၊ တတိယကြိမ်တွင် “ကိုယ်တော်၏ အလိုတော် ပြည့်စုံပါစေသော” ဟု သူဆုတောင်းခဲ့သေးသည်။ ခမည်းတော်ဘုရားသခင်၏ လိုအင်ဆန္ဒများကို နားလည်သဘောပေါက်ထားသဖြင့် သူက “ကိုယ်တော်၏ အလိုတော် ပြည့်စုံပါစေသော” ဟု ဆုတောင်းခြင်းဖြစ်သည်။ သူသည် မိမိ၏ ကိုယ်ပိုင်ရွေးချယ်မှုမျှမရှိဘဲ အပြည့်အဝ ကျိုးနွံနာခံနိုင်ခဲ့သည်။ ဆုတောင်းရာတွင် ယေရှုက “ဤခွက်သည် အကျွန်ုပ်ကို လွန်သွားနိုင်လျှင် လွန်သွားပါစေသော” ဟု ဆိုခဲ့သည်။ ယင်းက ဘာကိုဆိုလိုသနည်း။ သူ ဤသို့ ဆုတောင်းခဲ့သည်မှာ အဘယ့်ကြောင့်ဆိုသော် မိမိ၏ နောက်ဆုံးထွက်သက်အထိတိုင် ကားတိုင်ပေါ်တွင် အသွေးသွန်းခြင်းဟူသည့် ကြီးစွာသောဝေဒနာ ခံစားရခြင်းကို တွေးမိခဲ့သောကြောင့်ဖြစ်သည်၊ ဤအရာက သေခြင်းနှင့်ဆိုင်သော ကိစ္စဖြစ်ပြီး သူသည် ခမည်းတော်ဘုရားသခင်၏ လိုအင်ဆန္ဒကို အပြည့်အဝ နားမလည်ခဲ့သေးသောကြောင့် ဖြစ်သည်။ သူသည် ထိုသို့သော ဝေဒနာကို တွေးမိလင့်ကစား ဤသို့ ဆုတောင်းခြင်းက သူ၏ ကျိုးနွံနာခံမှု အလွန်နက်ရှိုင်းသည်ကို ပြလေသည်။ သူ၏ ဆုတောင်းခြင်းပုံစံမှာ ပုံမှန်ဖြစ်ခဲ့သည်၊ သူသည် သူ၏ ဆုတောင်းချက်ထဲ၌ မည်သည့်သတ်မှတ်ချက်ကိုမျှ အဆိုမပြုခဲ့သည့်အပြင် ခွက်ကို ယူဆောင်သွားရန်လည်း မဆိုခဲ့ပါချေ။ ထို့ထက် သူ၏ ရည်ရွယ်ချက်မှာ သူနားမလည်သည့် အနေအထားတစ်ခု၌ ဘုရားသခင်၏ လိုအင်ဆန္ဒကို ရှာဖွေရန်ပင် ဖြစ်ခဲ့သည်။ ပထမကြိမ် သူဆုတောင်းခဲ့ရာ၌ သူနားမလည်ခဲ့သောကြောင့် “လွန်သွားနိုင်လျှင်...သို့သော်လည်း ကိုယ်တော်အလိုရှိသည်အတိုင်း” ဟု ဆိုခဲ့သည်။ သူသည် ကျိုးနွံနာခံခြင်း အခြေအနေတစ်ခု၌ ဘုရားသခင်ကို ဆုတောင်းခဲ့သည်။ ဒုတိယကြိမ်တွင် ထိုနည်းအတိုင်းပင် သူဆုတောင်းခဲ့သည်။ အားလုံးပေါင်း သုံးကြိမ် သူဆုတောင်းခဲ့ပြီး သူ၏ နောက်ဆုံးဆုတောင်းချက်တွင် ဘုရားသခင်၏ လိုအင်ဆန္ဒကို သူ အပြည့်အဝ နားလည်လာခဲ့ပြီး ယင်းနောက်တွင် ယေရှုသည် နောက်ထပ်မတောင်းဆိုတော့ပေ။ သူ၏ ပထမဆုတောင်းချက်နှစ်ခုတွင် သူသည် ရှာဖွေနေခဲ့ခြင်းသာဖြစ်ပြီး ကျိုးနွံနာခံခြင်း အခြေအနေ၌ သူရှာဖွေခဲ့သည်။ သို့သော်ငြားလည်း လူတို့မှာမူ ထိုကဲ့သို့ လုံးဝ ဆုမတောင်းကြပေ။ လူတို့သည် သူတို့၏ ဆုတောင်းချက်များတွင် “ဘုရားသခင်၊ ဤသို့ထိုသို့ ပြုပါရန် ကိုယ်တော့်ကို ကျွန်ုပ်တောင်းဆိုပါ၏၊ ကျွန်ုပ်ကို ဤအရာ၌ ထိုအရာ၌ လမ်းပြပေးပါရန် ကိုယ်တော့်ကို တောင်းဆိုပါ၏၊ ထို့ပြင် ကျွန်ုပ်အတွက် အခြေအနေများအဆင်သင့် ပြုလုပ်ပေးရန် ကိုယ်တော့်ကို တောင်းဆိုပါ၏...” ဟု အမြဲ ပြောတတ်ကြသည်။ သူသည် သင့်အတွက် သင့်လျော်သော အခြေအနေများကို ပြင်ဆင်မပေးဘဲ ဤဆင်းရဲဒုက္ခကို သင့်အား ခံစေပြီး သင်ခန်းစာ ပေးလိမ့်မည်။ လူတို့က “ဘုရားသခင်၊ ကျွန်ုပ်အတွက် ပြင်ဆင်မှုများ ပြုလုပ်ပေးဖို့နဲ့ ကျွန်ုပ်ကို ခွန်အားပေးဖို့ တောင်းဆိုပါတယ်” ဟု အမြဲဆုတောင်းနေမည်ဆိုလျှင်မူ ထိုသို့ ဆုတောင်းခြင်းမှာ အလွန့်အလွန် ကျိုးကြောင်းဆီလျော်မှု ကင်းမဲ့ပေသည်။ ဘုရားသခင်ထံ သင်ဆုတောင်းသည့်အခါ ကျိုးကြောင်းဆီလျော်မှု ရှိရမည်ဖြစ်ပြီး ကျိုးနွံနာခံမှုရှိသည့် စိတ်နှလုံးဖြင့် သူ့ထံ သင် ဆုတောင်းသင့်သည်။ သင် မည်သည့်အရာ လုပ်မည်ဆိုသည်ကို သတ်မှတ်ရန် မကြိုးစားနှင့်။ မည်သည့်အရာ လုပ်ဆောင်ရမည်ဆိုသည်ကို သင် ဆုမတောင်းမီတွင် သတ်မှတ်ရန် ကြိုးစားပါက ဤသည်မှာ ဘုရားသခင်ကို ကျိုးနွံနာခံခြင်း မဟုတ်ပေ။ ဆုတောင်းခြင်းတွင် သင်၏ စိတ်နှလုံးသည် ကျိုးနွံနာခံမှုရှိရမည်ဖြစ်ပြီး ပထမဦးစွာ ဘုရားသခင်နှင့်အတူ သင် ရှာဖွေရမည်။ ဤသို့ဖြင့် သင်၏ စိတ်နှလုံးသည် ဆုတောင်းခြင်းအတောအတွင်းတွင် အလိုအလျောက် အားတက်သွားလိမ့်မည်ဖြစ်ပြီး လုပ်ဆောင်ရန် သင့်လျော်သည့်အရာကို သင် သိလိမ့်မည်။ ဆုမတောင်းမီ သင်၏ အစီအစဉ်မှ ဆုတောင်းပြီးနောက် သင်၏ စိတ်နှလုံးတွင် ဖြစ်ပေါ်သည့် ပြောင်းလဲမှုဆီသို့ ရောက်ရှိခြင်းသည် သန့်ရှင်းသော ဝိညာဉ်တော် အလုပ်၏ ရလဒ်ဖြစ်သည်။ သင်သည် မိမိကိုယ်ပိုင် ဆုံးဖြတ်ချက်ကို ပြုလုပ်နှင့်ပြီး မည်သည့်အရာ လုပ်ဆောင်ရမည်ကို သတ်မှတ်ပြီးဖြစ်ကာ ထို့နောက်တွင် ဘုရားသခင်ထံ ခွင့်ပြုချက် တောင်းခံရန် သို့မဟုတ် သင် ဆန္ဒရှိသည့်အရာကို လုပ်ဆောင်ရန် ဘုရားသခင်ကို စေခိုင်းဖို့ ဆုတောင်းပါက ဤဆုတောင်းချက်မျိုးသည် ယုတ္တိမတန်ပေ။ ကြိမ်ဖန်များစွာ လူတို့သည် အတိအကျအားဖြင့် မည်သည့်အရာ လုပ်ဆောင်မည်ကို ဆုံးဖြတ်နှင့်ပြီးဖြစ်ကာ ဘုရားသခင်ကို ခွင့်ပြုချက် တောင်းခံရုံမျှသာဖြစ်သောကြောင့် လူတို့၏ ဆုတောင်းချက်များကို ဘုရားသခင်က မဖြည့်ဆည်းပေးပေ။ ဘုရားသခင်က “မည်သည့်အရာကို လုပ်ဆောင်ရန် သင်တို့ ဆုံးဖြတ်ပြီးဖြစ်သည့်အတွက် အဘယ်ကြောင့် ငါ့ကို မေးသနည်းဟု ပြော၏” ဤဆုတောင်းချက်မျိုးသည် ဘုရားသခင်ကို လိမ်လည်လှည့်စားသကဲ့သို့ အနည်းခံစားရပြီး ထို့ကြောင့် ၎င်းတို့၏ ဆုတောင်းချက်များ ခြောက်ကပ်သွားရပေသည်။

လူတို့သည် ဆုတောင်းရန် ဒူးထောက်ကြသည့်အခါ ဘုရားသခင်ကို စကားပြောနေကြသော်လည်း ဆုတောင်းခြင်းသည် လူတို့တွင် သန့်ရှင်းသော ဝိညာဉ်တော် အမှုပြုရန်အတွက် နည်းလမ်းတစ်ခု ဖြစ်သည်ကို သင် ရှင်းရှင်းလင်းလင်း မြင်ရမည်။ သန့်ရှင်းသော ဝိညာဉ်တော်သည် လူတို့ ဆုတောင်းနေစဉ်တွင် အမြဲ ဉာဏ်အလင်းပေးသည်၊ အလင်းပြပြီး ဦးဆောင်လမ်းပြ၏။ လူတို့သည် မှန်ကန်သည့် အခြေအနေတွင် ရှိစဉ် ဆုတောင်းကာ ရှာဖွေကြပါက တစ်ချိန်တည်းတွင်ပင် သန့်ရှင်းသော ဝိညာဉ်တော် အလုပ်လုပ်လိမ့်မည်။ ဤသည်မှာ ဘုရားသခင်နှင့် လူသားများကြား စကားဖြင့် ဖော်ပြမရသည့် ကတိကဝတ် အမျိုးအစားတစ်ခု ဖြစ်သည်။ လူတို့အား ကိစ္စရပ်များကို တာဝန်ယူရန် ဘုရားသခင် ကူညီပေးနေခြင်းဖြစ်သည်ဟုလည်း သင် ဆိုနိုင်သည်။ ဆုတောင်းခြင်းသည် လူတို့အတွက် ဘုရားသခင်ရှေ့မှောက်သို့ လာပြီး သူနှင့် ပူးပေါင်းဆောင်ရွက်ရန် နည်းလမ်းတစ်ခုဖြစ်သည်။ ယင်းသည် လူတို့ကို ကယ်တင်ပြီး သန့်စင်စေရန် ဘုရားသခင်အတွက် နည်းလမ်းတစ်ခုလည်း ဖြစ်သည်။ ထို့အပြင် အသက်ဝင်ရောက်မှုဆီသို့သွားသည့် လမ်းကြောင်းတစ်ခု ဖြစ်သည်။ ဘာသာဓလေ့တစ်ခု မဟုတ်ပေ။ ဆုတောင်းခြင်းသည် လူတို့ကို လှုံ့ဆော်ရန် နည်းလမ်းတစ်ခုသာ မဟုတ်သကဲ့သို့ ဘုရားသခင်ကို စိတ်ကျေနပ်စေသည့် ပုံသေကားကျ နည်းလမ်းတစ်ခုလည်း မဟုတ်ပေ။ ထိုသို့သော အတွေးများသည် မှားယွင်း၏။ ဆုတောင်းခြင်းသည် နက်နက်ရှိုင်းရှိုင်း အဓိပ္ပာယ်ရှိသည်။ သင်သည် ဘုရားသခင်ကို ယုံကြည်ပါက ဘုရားနှုတ်ကပတ်တော်များ ဖတ်ရှုခြင်းကို ခေါင်းရှောင်၍ရရန် မဆိုထားနှင့်၊ ဆုတောင်းခြင်းကိုလည်း ခေါင်းရှောင်၍မရပေ။ ဆုတောင်းခြင်းမှတစ်ဆင့် သန့်ရှင်းသော ဝိညာဉ်တော်သည် လူတို့တွင် အမှုပြု၏၊ ၎င်းတို့ကို ဉာဏ်အလင်းပေးပြီး ဦးဆောင်လေသည်။ လူတို့သည် ဘုရားသခင်ထံ ဆုမတောင်းကြပါက သန့်ရှင်းသော ဝိညာဉ်တော်၏ အလုပ်ကို ရရှိရန် ခက်ခဲလိမ့်မည်။ သင်သည် မကြာခဏ ဆုတောင်းပါက ဆုတောင်းခြင်းကို မကြာခဏ လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံခြင်း စိတ်နှလုံးဖြင့် မကြာခဏ ဆုတောင်းပါက သင်၏ အတွင်းပိုင်း အခြေအနေသည် ပုံမှန်ဖြစ်၏။ သင် ဆုတောင်းသည့်အခါ ပုံမှန်အားဖြင့် အယူဝါဒနှင့် သက်ဆိုင်သည့် စာကြောင်းအနည်းငယ်သာဖြစ်ပြီး ဘုရားသခင်ထံ သင်၏ စိတ်နှလုံးကို မဖွင့်ဟ သို့မဟုတ် သမ္မာတရားကို မရှာဖွေသကဲ့သို့ ဘုရားသခင်၏ ရည်ရွယ်ချက်များနှင့် တောင်းဆိုချက်များကို ချင့်ချိန်စဉ်းစားခြင်း မရှိပါက သင်သည် အမှန်တကယ် ဆုတောင်းနေခြင်း မဟုတ်။ သမ္မာတရားကို မကြာခဏ ချင့်ချိန်စဉ်းစားသောလူများ၊ မိမိတို့၏ စိတ်နှလုံးများက ဘုရားသခင်နှင့် မကြာခဏ နီးကပ်သောသူများနှင့် ဘုရားနှုတ်ကပတ်တော်များဖြင့် မကြာခဏ အသက်ရှင်သော သူတို့သာ စစ်မှန်သည့် ဆုတောင်းချက်ရှိသည်။ ဘုရားသခင်ထံ စကားပြောရန် မိမိတို့ စိတ်နှလုံးများတွင် စကားများရှိကြပြီး ဘုရားသခင်ထံမှ သမ္မာတရားကို ရှာဖွေနိုင်ကြပေသည်။ မည်သို့ဆုတောင်းရမည်ကို သင်ယူရန်၊ ဘုရားသခင်၏ နှုတ်ကပတ်တော်များကို မကြာခဏ သင် ချင့်ချိန်စဉ်းစားရမည်။ ဘုရားသခင်၏ ရည်ရွယ်ချက်များကို သင် နားလည်နိုင်ပါက သင်၏စိတ်နှလုံးတွင် သူ့ကို ပြောစရာ များစွာ ရှိလိမ့်မည်ဖြစ်ပြီး မည်သည့် စကားများက ယုတ္တိတန်သော ဆုတောင်းချက်များ ဖြစ်ပြီး မည်သည်တို့က မဟုတ်သည်၊ မည်သည့် ဆုတောင်းချက်များက စစ်မှန်သော ကိုးကွယ်မှုဖြစ်ပြီး မည်သည့်အရာများက မဟုတ်သည်၊ မည်သည့် ဆုတောင်းချက်များက ဘုရားသခင်၏ ရည်ရွယ်ချက်များကို သဘောပေါက်ရန် ကြိုးစားခြင်းဖြစ်ပြီး မည်သည့် ဆုတောင်းချက်များက သင် ဆုံးဖြတ်နှင့်ပြီးသားဖြစ်ကာ ဘုရားသခင်၏ ခွင့်ပြုချက်ကိုသာ တောင်းဆိုခြင်း ဖြစ်သည်ဆိုသည်တို့ကို သင် သိနားလည်နိုင်လိမ့်မည်။ ဤကိစ္စရပ်များကို လေးနက်စွာ သင် သဘောမထားပါက သင်၏ ဆုတောင်းချက်များက မည်သည့်အခါတွင်မျှ အောင်မြင်လိမ့်မည် မဟုတ်သကဲ့သို့ သင်၏ အတွင်းပိုင်း အခြေအနေသည် အမြဲ မူမမှန် ဖြစ်လိမ့်မည်။ ဆုတောင်းနေချိန်တွင် မည်သည့်အရာက ပုံမှန်အကြောင်းပြချက်ဖြစ်သည်၊ မည်သည့်အရာက စစ်မှန်သော ကျိုးနွံနာခံခြင်းဖြစ်သည်၊ မည်သည့်အရာက စစ်မှန်သော ကိုးကွယ်ခြင်း ဖြစ်သည်ဆိုသည်နှင့် မည်သည့် အနေအထားကို သင် နေရာယူသင့်သည်ဆိုသည့်အရာအတွက်မူ ဤသင်ခန်းစာအားလုံးတွင် ဆုတောင်းခြင်းနှင့်ဆိုင်သည့် သမ္မာတရားများ ပါဝင်၏။ ယင်းတို့အားလုံးသည် အသေးစိတ်ကျသည့် ကိစ္စရပ်များ ဖြစ်သည်။ လူအများစုသည် ငါ့ကို အမှန်တကယ် မမြင်နိုင်ကြသောကြောင့် ၎င်းတို့သည် ဝိညာဉ်တော်ရှေ့မှောက်တွင် ဆုတောင်းခြင်းအားဖြင့် ကန့်သတ်ခြင်းခံထားရသည်။ သင် စတင်ဆုတောင်းသည်နှင့် သင် ပြောဆိုသည့် သင်၏ စကားများက ကျိုးကြောင်းဆီလျော်မှုရှိမရှိ၊ သင်၏ စကားလုံးများက အမှန်တကယ် ကြည်ညိုလေးစားသော စကားများ ဟုတ်မဟုတ်၊ သင် တောင်းလျှောက်သည့်အရာသည် ဘုရားသခင်၏ အသိအမှတ်ပြုခြင်းနှင့် ပြည့်မီခြင်းရှိမရှိ၊ သင်၏ ဆုတောင်းချက်သည် အပေးအယူဆန်သော လက္ခဏာရပ်တစ်ခု ရှိမရှိ၊ သို့မဟုတ် လူသားမသန့်စင်မှုများနှင့် ရောနှောခြင်း ရှိမရှိ၊ သင်၏ ဆုတောင်းချက်များနှင့် စကားသည် ဘုရားသခင်၏ ရည်ရွယ်ချက်များနှင့်ကိုက်ညီခြင်း ရှိမရှိ၊ သင်သည် ဘုရားသခင်ကို အထူးကြောက်ရွံ့ခြင်း၊ လေးစားခြင်းနှင့် ကျိုးနွံနာခံခြင်းရှိမရှိဆိုသည်နှင့် သင်သည် ဘုရားသခင်ကို ဘုရားအဖြစ် အမှန်တကယ် သဘောထားခြင်း ရှိမရှိဆိုသည်မှာ မေးခွန်းထုတ်စရာတစ်ခု ဖြစ်လာသည်။ သင်သည် ဆုတောင်းချက်တွင် မည်သည့်အရာကို ပြောသည်၊ ဘုရားသခင်၏ ရည်ရွယ်ချက်များအတွက်သင် ခံစားသည့်အရာနှင့် ပတ်သက်၍ အလေးအနက်ထားရမည်ဖြစ်ပြီး ဘုရားသခင်၏ တောင်းဆိုချက်များနှင့် ကိုက်ညီရမည်။ ဤသို့ဆုတောင်းခြင်းအားဖြင့်သာ သင်၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်းတို့ကို သိမြင်လိမ့်မည်။ ထိုသို့ဖြင့်သာ ခရစ်တော်၏ ရှေ့မှောက်သို့ သင် လာသည့်အခါ ပုံမှန်အသိစိတ် ရှိနိုင်ပေသည်။ သင်သည် ဝိညာဉ်တော်၏ ရှေ့မှောက်တွင် သင်၏ စိတ်နှလုံးထဲရှိသောအရာကို ဆုမတောင်း၊ ပြောဆိုခြင်းမရှိပါက ခရစ်တော်ရှေ့မှောက်သို့ သင်လာရောက်သည့်အခါတွင် သင်သည် အယူအဆများ တွေးမိလာဖွယ်ရှိသည်၊ သူ့ကို ပုန်ကန်ကာ အတိုက်အခံလုပ်ဖွယ်ရှိသည် သို့မဟုတ် မတော်တရော် ပြောဆိုမိလိမ့်မည်၊ မရိုးမသား စကားပြောမိလိမ့်မည် သို့မဟုတ် သင်၏ စကားနှင့် လုပ်ရပ်များဖြင့် စဉ်ဆက်မပြတ် နှောင့်ယှက်မှု ဖြစ်စေပြီးနောက် အပြစ်တင်ခြင်းကို သင် အမြဲ ခံစားရလိမ့်မည်။ အဘယ်ကြောင့် အပြစ်တင်ခြင်းကို သင် အမြဲ ခံစားရလိမ့်မည်နည်း။ အဘယ်ကြောင့်ဆိုသော် သင်သည် ယေဘုယျအားဖြင့် ဘုရားသခင်အား မည်သို့ ကိုးကွယ်ရမည်ဆိုသည့်အပေါ်၊ သို့မဟုတ် ဆက်ဆံရမည်ဆိုသည့်အပေါ် သမ္မာတရားများနှင့်ဆိုင်သည့် အသိပညာ စိုးစဉ်းမျှပင် မရှိသောကြောင့်ဖြစ်သည်။ ထို့ကြောင့် ပြဿနာတစ်ခု သင် ကြုံရသည့်အခါ စိတ်ရှုပ်ထွေးလာသည်၊ မည်သို့ လက်တွေ့လုပ်ဆောင်ရမည်ကို မသိဖြစ်ကာ စဉ်ဆက်မပြတ် အမှားများလုပ်မိလေသည်။ ဘုရားသခင်ကို ယုံကြည်သောလူများသည် သူ၏ မျက်မှောက်တော်ထဲသို့ မည်သို့ လာသင့်ကြသနည်း။ ဆုတောင်းခြင်းမှတစ်ဆင့် ဖြစ်သင့်သည်မှာ အမှန်ဖြစ်၏။ သင် ဆုတောင်းချိန်တွင် သင်၏ သဘောထားကို မှန်ကန်စေပြီးဖြစ်ကာ သင်၏ စိတ်နှလုံး အေးချမ်းပါက ဘုရားသခင်၏ ရှေ့မှောက်သို့ သင် ရောက်လာပြီး ဖြစ်သည်။ ဆုတောင်းပြီးနောက်တွင်၊ ဆုတောင်းခြင်း၌ မြွက်ဆိုထားသည့် စကားများက ကျိုးကြောင်းဆီလျော်ခြင်း ရှိမရှိ၊ သင်သည် သင့်လျော်သည့် အနေအထားတွင် နေရာယူခဲ့ခြင်း ရှိမရှိ၊ သင်သည် ဘုရားသခင်ကို ကျိုးနွံနာခံသော စိတ်နှလုံး ပိုင်ဆိုင်ခြင်း ရှိမရှိဆိုသည်နှင့် လူသား မသန့်စင်မှု သို့မဟုတ် မရိုးသားမှုကို သင် ပိုင်ဆိုင်ခဲ့ခြင်း ရှိမရှိဆိုသည့်အပေါ် ဆန်းစစ်ရမည်။ ပြဿနာအချို့ ရှာတွေ့ပါက ဘုရားသခင်ထံ ဆက်လက်၍ ဆုတောင်းရမည်ဖြစ်ပြီး ဘုရားသခင်၏ ရှေ့မှောက်တွင် သင်၏ မသန့်စင်မှုများနှင့် အပြစ်အနာအဆာများကို ဝန်ခံရမည်။ သင်၏ စိတ်နှလုံးထဲ ရှိသောအရာကို ဘုရားသခင်ထံ ဤသို့ ပြောဆိုခြင်းအားဖြင့် သင်၏ အခြေအနေသည် တိုး၍ ပုံမှန် ဖြစ်လာလိမ့်မည်၊ သင်သည် အသိတရားနှင့် အသိစိတ် ပို၍ ပို၍ ရှိလာမည်ဖြစ်ကာ သင်၏ မမှန်ကန်သော အခြေအနေများက နည်းသည်ထက် နည်းသွားလိမ့်မည်။ အတန်ကြာ ဤသို့ လက်တွေ့လုပ်ဆောင်ပြီးနောက်တွင် သင်၏ ဆုတောင်းချက်များသည် ဆက်လက်၍ တိုးတက်နေလိမ့်မည်ဖြစ်ပြီး အချိန်အများစုတွင် ဘုရားသခင်က နားညောင်းကာ လက်ခံလိမ့်မည်။ ဘုရားသခင်ထံ ဤသို့ မကြာခဏ ဆုတောင်းနိုင်သောသူတို့သည် ဘုရားသခင်၏ ရှေ့မှောက်တွင် အသက်ရှင်ရန် ရောက်လာကြပြီးသောသူများ ဖြစ်သည်။ သင်သည် ဆုတောင်းချက်ကို အလေးအနက်မထား၊ သို့မဟုတ် သင်၏ မမှန်ကန်သော ဆုတောင်းနည်းများကို မပြုပြင်ပါက မည်သို့ ဆုတောင်းရမည်ကို သိလိမ်မ့ည် မဟုတ်။ မည်သို့ဆုတောင်းရမည်ကို မသိခြင်း၏ အကျိုးဆက်အဖြစ်၊ ဘုရားသခင်၏ ရှေ့မှောက် အသက်ရှင်ရန် ခက်ခဲသည်ကို သင် တွေ့ရလိမ့်မည်။ ဤလူစားမျိုးသည် မည်သည့် အသက်ဝင်ရောက်မှုမျှ ရှိလိမ့်မည် မဟုတ်သကဲ့သို့ ဘုရားသခင်၏ နှုတ်ကပတ်တော် ပြင်ပတွင် ရှိလိမ့်မည်။ မည်သို့ ဆုတောင်းရမည်၊ ဘုရားသခင်၏ ရှေ့မှောက်တွင် မည်သို့ စကားပြောရမည်ကို သင် မသိပါက၊ စကားပြောသည့်အခါ သင် ပြောလိုသည့် အရာမှန်သမျှကို ပြောဆိုလျက် သင် အလေးအနက်မထားသကဲ့သို့ မမှန်သည့် အရာများကို ပြောသည့်အခါ မည်သည့် ပြဿနာတစ်ခုတလေရှိသည်ဟု သင် မခံစားပါက၊ ပြီးလျှင် သင်သည် တစ်သမတ်တည်း အမှုမဲ့အမှတ်မဲ့ဖြစ်ကာ နားဝေတိမ်တောင်ဖြစ်ပါက အကျိုးဆက်တစ်ခုအနေဖြင့် ခရစ်တော်၏ မျက်မှောက်တော်ထဲသို့ သင် လာသည့်အခါ တစ်စုံတစ်ရာ အမှားပြောမိမည်၊ သို့မဟုတ် လုပ်မိမည်ကို သင် စိုးရွံ့လိမ့်မည်။ အမှုအရာများ မှားသွားစေမည်ကို သင် ကြောက်ရွံ့လေ၊ အမှားများ သာ၍ ပြုလုပ်မိလေ ဖြစ်လိမ့်မည်ဖြစ်ပြီး ယင်းတို့အတွက် မည်သည့်အခါတွင်မျှ သင် ထေမိနိုင်လိမ့်မည် မဟုတ်။ လူတို့သည် ခရစ်တော်နှင့် အမြဲ အဆက်အသွယ် မရှိနိုင်သောကြောင့် သို့မဟုတ် ခရစ်တော်က ၎င်းတို့အား မျက်နှာချင်းဆိုင် စကားပြောသည်ကို မကြာခဏ မကြားရသောကြောင့်၊ ငါသည် သင်တို့ရှေ့တွင် မကြာခဏ မရှိနိုင်သောကြောင့် သင်တို့အားလုံး လုပ်နိုင်သမျှမှာ ဝိညာဉ်တော်၏ ရှေ့မှောက်၌ မကြာခဏ ဆုတောင်းချက်တွင် ရှာဖွေပြီး မိမိစိတ်ထဲရှိသည့်အရာကို ပြောဆိုရန်ဖြစ်ပြီး ဘုရားသခင်ကို ကျိုးနွံနာခံခြင်းနှင့် ဘုရားသခင်ကို ကြောက်ရွံ့သော စိတ်နှလုံး သင် ရရှိပါက လုံလောက်ပေသည်။ ငါသည် သင်တို့ကို မျက်နှာချင်းဆိုင် စကားပြောလျှင်ပင် သမ္မာတရားကို လက်ခံပြီး လိုက်စားရန်နှင့် ဘုရားသခင်နောက် လိုက်လျှောက်သည့် လမ်းကြောင်းကို လျှောက်ရန်မှာ သင်တို့သဘောအတိုင်း ဖြစ်နေဆဲ ဖြစ်သည်။ ယခုမှစ၍ သင်တို့ ဆုတောင်းသည့်အခါတွင် သင်တို့ ပြောသည့်အရာကို သာ၍ သင်တို့ အာရုံစိုက်ရမည်။ ဆုတောင်းရန်၊ တွေးဆပြီး ခံစားရန် အချိန်ယူလော့။ ထို့နောက် သန့်ရှင်းသော ဝိညာဉ်တော်က သင်တို့ကို ဉာဏ်အလင်းပေးသည်နှင့်တစ်ပြိုင်နက် သင် တိုးတက်မှု ဖြစ်လာလိမ့်မည်။ သန့်ရှင်းသော ဝိညာဉ်တော်က သင်တို့ကို ဉာဏ်အလင်းပေးသည့်အခါ သင်တို့ ရရှိသည့် ခံစားချက်မှာ အထူးသဖြင့် သိမ်မွေ့၏။ ဤသိမ်မွေ့သည့် ခံစားချက်များနှင့် သိမ်မွေ့သည့် အသိအချို့ ရှိပြီးနောက်တွင် အချို့သောအရာများကို သင် လုပ်ဆောင်ပါက သို့မဟုတ် အချို့သော ကိစ္စရပ်များကို ကိုင်တွယ်ရန် ခရစ်တော်နှင့် အဆက်အသွယ်ရှိပါက မည်သည့် စကားများအား ကျိုးကြောင်းဆီလျော်စွာ ပြောဆိုထားပြီး မည်သည့်စကားများအား ပြောဆိုထားခြင်းမရှိ၊ မည်သည့်အရာများကို ကျိုးကြောင်းဆီလျော်စွာ လုပ်ဆောင်ထားပြီး မည်သည့်အရာများကို လုပ်ဆောင်ထားခြင်း မရှိဆိုသည်တို့ကို သင် သတိပြုမိနိုင်လိမ့်မည်။ ထိုသို့ဖြင့် ဆုတောင်းခြင်း၏ ရည်ရွယ်ချက်များကို သင် စွမ်းဆောင်ရရှိပြီး ဖြစ်လိမ့်မည်။

ဆုတောင်းချက်များတွင် မိမိတို့ကိုယ်ပိုင် စည်းကမ်းချက်များ မသတ်မှတ်သည့် လူများစွာတို့၏ ဆုတောင်းချက်များကို ကျမ်းစာက မှတ်တမ်းတင်ထားပြီး ဖြစ်သည်။ ထိုအစား ၎င်းတို့သည် ဘုရားသခင်၏ ရည်ရွယ်ချက်များကို ရှာဖွေပြီး သဘောပေါက်ရန်နှင့် သန့်ရှင်းသော ဝိညာဉ်တော်အား ဆုံးဖြတ်ချက်များ ချခွင့်ပေးရန် ဆုတောင်းခြင်းကို အသုံးပြုခဲ့ကြသည်။ ဥပမာအားဖြင့် ဣသရေလလူမျိုးများက ဆုတောင်းခြင်းမှတစ်ဆင့် ယေရိခေါမြို့ကို တိုက်ခိုက်ခဲ့ကြသည်။ နိနေဝေမြို့သားတို့သည်လည်း ဆုတောင်းခြင်းမှတစ်ဆင့် နောင်တရကာ ဘုရားသခင်၏ ခွင့်လွတ်မှုကို ရရှိခဲ့ကြသည်။ ဆုတောင်းခြင်းသည် ဘာသာရေးဓလေ့ အမျိုးအစားတစ်ခု မဟုတ်ပေ။ ယင်းသည် လူတစ်ဦးနှင့် ဘုရားသခင်ကြား စစ်မှန်သည့် မိတ်သဟာယဆက်သွယ်မှုဖြစ်ပြီး နက်နဲသည့် အဓိပ္ပာယ်ရှိသည်။ လူတို့၏ ဆုတောင်းချက်များမှနေ၍ ၎င်းတို့သည် ဘုရားသခင်ကို တိုက်ရိုက် အစေခံနေကြခြင်းဖြစ်သည်ကို မြင်နိုင်သည်။ သင်သည် ဆုတောင်းခြင်းကို ဘာသာရေးဓလေ့တစ်ခုအဖြစ် မြင်ပါက သင်၏ ဆုတောင်းခြင်းသည် ထိရောက်လိမ့်မည် မဟုတ်သကဲ့သို့ သင်သည် သင်၏ အတွင်းပိုင်း ခံစားချက်များကို ဘုရားသခင်ထံ မပြောသောကြောင့် သို့မဟုတ် သင်၏ စိတ်နှလုံးကို သူ့ထံ မဖွင့်ဟသောကြောင့် ယင်းသည် စစ်မှန်သော ဆုတောင်းခြင်း ဖြစ်လိမ့်မည်မဟုတ်။ ဘုရားသခင်နှင့် ပတ်သက်သရွေ့ သင်၏ ဆုတောင်းခြင်းသည် အရေးမပါပေ။ သင်သည် ဘုရားသခင်၏ စိတ်နှလုံးထဲတွင် မရှိပေ။ သို့ဆိုလျှင် သန့်ရှင်းသော ဝိညာဉ်တော်သည် သင့်အထဲတွင် မည်သို့ အလုပ်လုပ်လိမ့်မည်နည်း။ ဤအရာ၏ အကျိုးဆက်အနေဖြင့် အချိန်ကာလတစ်ခုကြာ အလုပ်လုပ်ပြီးနောက်တွင် သင်သည် မောပန်းနွမ်းနယ်လာလိမ့်မည်။ ယခုအချိန်မှစ၍ ဆုတောင်းခြင်းမရှိဘဲနှင့် သင်သည် အလုပ်လုပ်နိုင်လိမ့်မည် မဟုတ်။ အလုပ်ဖြစ်စေသည်မှာ ဆုတောင်းခြင်းဖြစ်ပြီး အစေခံမှုဖြစ်စေသည်မှာ ဆုတောင်းခြင်း ဖြစ်သည်။ သင်သည် ခေါင်းဆောင်တစ်ဦး၊ ဘုရားသခင်ကို အစေခံသူတစ်ဦး ဖြစ်သည့်တိုင် ဆုတောင်းရန် မည်သည့်အခါတွင်မျှ မိမိကိုယ်ကို ဆက်ကပ်အပ်နှံခြင်းမရှိ သို့မဟုတ် ဆုတောင်းခြင်းကို အလေးအနက်မထားပါက သင်သည် ဘုရားသခင် သိမြင်အောင် ဖော်ပြရန် မည်သည့် အတွေးမျှ မရှိသကဲ့သို့ ဤသို့ဖြင့် သင်၏ တာဝန်ကို ထမ်းဆောင်သည့်အခါတွင် မှားယွင်းသွားဖွယ်ရှိပြီး သင်၏ လုပ်ရပ်များတွင် မိမိကိုယ်ပိုင် ရည်ရွယ်ချက်များအပေါ် စဉ်ဆက်မပြတ် မှီခိုသဖြင့် သင်သည် မှောက်မှားဖွယ်ရှိပေသည်။ လုံလောက်သည့် ဆုတောင်းခြင်းမရှိဘဲနှင့် ဘုရားသခင်ကို ယုံကြည်ခြင်းသည် လက်ခံနိုင်ဖွယ်မရှိပေ။ ဘုရားသခင်သည် လူ့ဇာတိခံလာပြီးဖြစ်သဖြင့် ဘုရားသခင်၏ နှုတ်ကပတ်တော်များကို တိုက်ရိုက်ဖတ်ရှုရန် လုံလောက်သည်ဟု တွေးလျက် လူအချို့သည် ဆုတောင်းခဲကြ၏။ ဤတွင် သင်တွေးသည်မှာ ရိုးရှင်းလွန်း၏။ ဘုရားသခင်ထံ ဆုတောင်းခြင်းမရှိဘဲ ဘုရားနှုတ်ကပတ်တော်များကို ဖတ်ခြင်းအားဖြင့်သာ သန့်ရှင်းသော ဝိညာဉ်တော်၏ ဉာဏ်အလင်းပေးကာ အလင်းပြခြင်းကို သင် ခံရနိုင်သလော။ လူတစ်ဦးသည် ဘုရားသခင်ထံ လုံးဝ တောင်းခြင်းမရှိ၊ ယင်းတွင် ဘုရားသခင်ကို စကားပြောခြင်း၊ သို့မဟုတ် အမှန်တကယ် မိတ်သဟာယပြုခြင်းမရှိပါက မိမိတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားရန်နှင့် မိမိတို့တာဝန်များကို ထမ်းဆောင်ရာတွင် ဘုရားသခင်ကို စိတ်ကျေနပ်အောင်လုပ်ရန် အလွန်ခက်ခဲသည်ကို ၎င်းတို့ တွေ့ရလိမ့်မည်။ လူ့ဇာတိခံ ဘုရားသခင်သည်ပင် တစ်ခါတစ်ရံ ဆုတောင်း၏။ ယေရှု လူ့ဇာတိခံယူခဲ့ချိန်တွင် အရေးပါသည့် အရေးကိစ္စများနှင့် ပတ်သက်လာသည့်အခါ သူသည်လည်း ဆုတောင်းခဲ့၏။ တောင်ပေါ်၊ လှေပေါ်နှင့် ဥယျာဉ်ထဲတွင် သူ ဆုတောင်းခဲ့သည်။ သူ၏ တပည့်တော်များကိုလည်း ဆုတောင်းရာတွင် ဦးဆောင်ခဲ့သည်။ သင်သည် ဘုရားသခင်၏ ရှေ့မှောက်သို့ မကြာခဏ ရောက်လာပြီး သူ့ထံ ဆုတောင်းပါက ဘုရားသခင်ကို ဘုရားအဖြစ် သင် သဘောထားကြောင်း ဤအရာက သက်သေပြပေသည်။ သင်၏ ကိုယ်ပိုင်လိုအင်ဆန္ဒများအတိုင်း သင် မကြာခဏ ပြုမူပြီး ဆုတောင်းခြင်းကို မကြာခဏ လျစ်လျူရှုကာ ဘုရားသခင်၏ နောက်ကွယ်တွင် အမျိုးမျိုးသော အရာများကို လုပ်ဆောင်ပါက သင်သည် ဘုရားသခင်ကို အစေခံနေခြင်း မဟုတ်။ သင်၏ ကိုယ်ပိုင် အားထုတ်မှုများကို လုပ်ဆောင်နေခြင်းမျှသာ ဖြစ်သည်။ ထိုသို့ဖြင့် သင်သည် ရှုတ်ချခံရလိမ့်မည် မဟုတ်လော။ အပြင်ပန်းမှကြည့်လျှင် အဖျက်အမှောင့်လုပ်သည့် အရာတစ်ခုတလေ သင် လုပ်ဆောင်ပြီးဖြစ်သည့်အလား ထင်ရလိမ့်မည် မဟုတ်သကဲ့သို့ ဘုရားသခင်ကို သင် ပြစ်မှားစော်ကားပြီးဖြစ်သည်ဟု ထင်ရလိမ့်မည် မဟုတ်ဘဲ သင်သည် မိမိကိုယ်ပိုင် အရေးကိစ္စကို ကိုင်တွယ်နေခြင်းသာ ဖြစ်လိမ့်မည်။ သင်သည် ကျော်ကြားမှု၊ အကျိုးအမြတ်၊ အဆင့်အတန်းနှင့် ကိုယ်ရေးကိုယ်တာ အကျိုးကျေးဇူးများကို လိုက်စားလျက် မိမိကိုယ်ပိုင် အားထုတ်မှုများတွင် ပါဝင်ဆောင်ရွက်နေလိမ့်မည်။ ဤသည်မှာ အသင်းတော်အလုပ်ကို နှောင့်ယှက်နေခြင်း မဟုတ်လော။ အပေါ်ယံတွင် သင်သည် အနှောင့်အယှက် မပေးတတ်သည့်အလား ထင်ရလျှင်ပင် အနှစ်သာရအားဖြင့် သင်၏ လုပ်ရပ်များသည် ဘုရားသခင်ကို အတိုက်အခံ လုပ်နေခြင်း ဖြစ်သည်။ သင်သည် မည်သည့်အခါတွင်မျှ နောင်တမရ၊ သို့မဟုတ် မပြောင်းလဲပါက အန္တရာယ်ရှိပေသည်။

စိတ်ကျေနပ်ဖွယ်မရှိသည့် တစ်စုံတစ်ရာ ဖြစ်ပျက်ပြီး မည်သူကိုမျှ စကားမပြောလိုသည့်အခါတွင် လူတိုင်း နာကျင်မှုနှင့် စိတ်ဆင်းရဲသည့် အခြေအနေတွင် ရှိကြသည်။ အတန်ငယ် ကြာပြီးနောက်တွင် ၎င်းတို့ သက်သာလာသော်လည်း ဤအခြေအနေသည် ပြေလည်မသွားပေ။ တစ်ခါတစ်ရံတွင် ၎င်းတို့သည် မိမိတို့တာဝန်များကို ထမ်းဆောင်ရာတွင် ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ကြပြီး အလုပ်ကို နှောင့်နှေးစေကြသည်၊ သို့မဟုတ် ၎င်းတို့ ပြုပြင်ခြင်း ခံရကြသည်။ ၎င်းတို့ စိတ်ဆင်းရဲကာ စိတ်သောကရောက်ကြသည်။ သို့သော် အကြင်သူသည် ဤအရာကို ဖြေရှင်းရန် သမ္မာတရားကို မရှာဖွေပါက ဤမူမမှန်သည့် အခြအနေသည် ပြေလည်သွားလိမ့်မည် မဟုတ်။ သင်၏ စိတ်ဆင်းရဲမှုနှင့် စိတ်သောကဖြင့် ဆုတောင်းရန် ဘုရားသခင်၏ ရှေ့မှောက်သို့ သင် အကြိမ်မည်မျှ ရောက်လာပြီးပြီနည်း။ သင်တို့အားလုံးသည် စိတ်အေးလက်အေး ဖြစ်သည့် တွေးခေါ်မှုအလေ့အထတစ်ခုကို ခံယူကာ ဖြစ်သလိုသာ လုပ်ကြသည်။ ဤသို့ဖြင့် ဘုရားသခင်ကို ယုံကြည်ကြောင်း အခိုင်အမာပြောဆိုသော်လည်း မိမိတို့ စိတ်နှလုံးများတွင် ဘုရားသခင် မရှိကြသည့်သူများစွာ ရှိလေသည်။ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ ပြဿနာတစ်ခုတလေကို ၎င်းတို့ ကြုံရသည့်အခါတိုင်းတွင် လုံးဝ ဆုမတောင်း၊ သို့မဟုတ် သမ္မာတရား မရှာဖွေကြချေ။ ၎င်းတို့အနေဖြင့် ဆင်းရဲဒုက္ခကို သည်းညည်းခံကာ အားအင်သုံးနေသည့်အလား ထင်ရလျက် အမှုအရာများကို ကြောင်းကျိုးမမြင်ဘဲ လုပ်ဆောင်ရန် မိမိတို့ကိုယ်ပိုင် အလိုဆန္ဒအပေါ် မှီခိုကြပြီး ၎င်းတို့သည် မည်သည့်အရာမျှ ဖြစ်မလာသကဲ့သို့ ၎င်းတို့၏ အားထုတ်မှုက အချည်းနှီး ဖြစ်သွားသော်လည်း မိမိတို့တာဝန်ကို ကောင်းစွာ ထမ်းဆောင်နေကြသည်ဟု ၎င်းတို့ တွေးထင်ကြလေသည်။ လူတို့သည် လျှောက်လှမ်းသည်နှင့်အမျှ မိမိတို့ကိုယ်ပိုင် လိုအင်ဆန္ဒများအပေါ် မကြာခဏ မှီခိုကာ လမ်းလွဲကြလေသည်။ အလုပ်အနည်းငယ် လုပ်သည်နှင့် ၎င်းတို့ တိုး၍ မာနထောင်လွှားကြသည်၊ ၎င်းတို့တွင် အရင်းအနှီးရှိသည်ဟု ခံစားပြီးနောက် မိမိတို့စိတ်နှလုံးများတွင် ဘုရားသခင်အတွက် နေရာမရှိကြချေ။ လူတို့၏ သဘာဝမှာ သစ္စာဖောက်ခြင်း ဖြစ်သည်ဟု ဤအရာမှ မြင်နိုင်ပေသည်။ လူများက “ဘုရားသခင်ကို ငါ ယုံကြည်လျှင် ငါ၏ စိတ်နှလုံးတွင် ဘုရားသခင်အတွက် အဘယ်သို့ နေရာမရှိနိုင်ရသနည်း။ ယခုတွင် အသင်းတော်အတွက် ငါ အလုပ်လုပ်နေသည် မဟုတ်ပါလား။ ဘုရားသခင်သည် ငါ့ကို အဘယ်သို့ စွန့်ပစ်နိုင်ရသနည်း”ဟုပင် တွေးကြသည်။ ဘုရားသခင်သည် သင့်ကို စွန့်ပစ်လိုခြင်းမဟုတ်၊ သင်၏ စိတ်နှလုံးတွင် ဘုရားသခင်အတွက် နေရာမရှိခြင်းသာ ဖြစ်သည်။ အလုပ်မည်မျှ သင် လုပ်သည်ဖြစ်စေ ဤအရာမှ သင့်ကိုယ်သင် အဖတ်ဆယ်နိုင်လိမ့်မည် မဟုတ်။ သန့်ရှင်းသော ဝိညာဉ်တော်၏ အလုပ်ကို ရရှိရန် ဖြစ်နိုင်မည် မဟုတ်သကဲ့သို့ သင် မည်သည့်အရာကို လုပ်ဆောင်သည်ဖြစ်စေ၊ သင်သည် ဘုရားသခင်နှင့် ကင်းကွာမြဲကင်းသွားနေလိမ့်မည်ဖြစ်ပြီး သူ့ကို သစ္စာဖောက်မိနေလိမ့်မည်။ ဆုတောင်းခြင်း သင်ခန်းစာသည် အနက်နဲဆုံး ဖြစ်၏။ ဆုတောင်းခြင်းပင် မရှိဘဲ မိမိတာဝန်ကို သင် လုပ်ဆောင်ပါက သင်၏ စွမ်းဆောင်ရည်သည် စံမီမည် မဟုတ်သကဲ့သို့ သင်၏ အားထုတ်မှုသည် အချည်းနှီးဖြစ်လိမ့်မည်။ သင်၏ အခြေအနေ သာ၍ မူမမှန်ဖြစ်လေ၊ သင် သာ၍ ဆုတောင်းသင့်လေ ဖြစ်သည်။ ဆုတောင်းခြင်းမရှိဘဲ သင်၏ အခြေအနေသည် ဆိုးသည်ထက် ဆိုးလိမ့်မည်သာ ဖြစ်ပြီး သင်၏ တာဝန်သည် မထိမရောက် ဖြစ်လိမ့်မည်။ ဆုတောင်းခြင်းသည် သင် ပြောသည့်အရာများက မည်မျှကောင်းပုံ ရသည်ဆိုသည့်အပေါ် မမူတည်ပေ။ ထိုအစား သင်၏ စိတ်နှလုံးမှ စကားပြောခြင်း၊ သင်၏ ကိုယ်ပိုင် အခက်အခဲများနှင့်ဆိုင်သော အမှန်တရားကို ပြောဆိုခြင်း၊ ဖန်ဆင်းခံတစ်ဦး၏ နေရာနှင့် ကျိုးနွံနာခံခြင်း ရှုထောင့်အမြင်မှ စကားပြောဆိုခြင်း လိုအပ်သည်။ “ဘုရားသခင်၊ လူသားများ မည်မျှစိတ်နှလုံးခိုင်မာသည်ကို ကိုယ်တော် သိပါ၏။ ကျေးဇူးပြုပြီး ဤကိစ္စတွင် ကျွန်ုပ်ကို လမ်းပြတော်မူပါ။ ကျွန်ုပ် အားနည်းကြောင်း၊ အလွန်အမင်း ချို့တဲ့ကြောင်း၊ ကိုယ်တော်၏ အသုံးပြုခြင်းအတွက် မသင့်တော်ကြောင်း၊ ပုန်ကန်တတ်ကြောင်းနှင့် ကျွန်ုပ် ပြုမူဆောင်ရွက်သည့်အခါတိုင်းတွင် ကိုယ်တော်၏ အမှုတော်ကို နှောင့်ယှက်ကာ ကိုယ်တော်၏ ရည်ရွယ်ချက်များနှင့် မကိုက်ညီသည့် အရာများကို လုပ်ဆောင်မိကြောင်း ကိုယ်တော် သိပါ၏။ ကိုယ်တော်၏ အမှုကို ကိုယ်တော် လုပ်ဆောင်ရန် ကျွန်ုပ် တောင်းလျှောက်ပါ၏၊ ကျွန်ုပ်သည် ရိုးရိုးရှင်းရှင်းသာ ကျိုးနွံနာခံကာ ပူးပေါင်းဆောင်ရွက်ရန် ဆန္ဒရှိပါသည်...”ဟူ၍ ဖြစ်သည်။ သင်သည် ဤစကားများကိုပင် မပြောဆိုနိုင်ပါက သင့်အတွက် မျှော်လင့်ချက်မရှိပေ။ လူအချို့က “ငါ ဆုတောင်းသည့်အခါ အသိစိတ်နှင့် ဆုတောင်းခြင်း ရှိမရှိဆိုသည်ကို ပိုင်းခြားသိမြင်ရန် လိုနေသေးသည်။ သို့ဆိုလျှင် ငါ မည်သို့ ဆုတောင်းသင့်သနည်း”ဟု တွေးတတ်ကြသည်။ သင် ကျိုးကြောင်းဆီလျော်ခြင်း ရှိမရှိဆိုသည်ကို ပိုင်းခြားသိမြင်ရန် အချိန်ကြာပါသလော။ ဆုတောင်းချက် အသီးသီးနောက်တွင် စိတ်ရင်းအမှန်အတိုင်း သုံးသပ်လော့၊ ရှင်းလင်းပြတ်သားမှုကို သင် တွေ့ရလိမ့်မည်။ ဤအရာကို သင် လုပ်ဆောင်သည်နှင့်အမျှ နောက်ပိုင်း ဆုတောင်းချက်များ၌ သင်သည် ယခင်ထက် သာ၍ ကျိုးကြောင်းဆီလျော်လာလိမ့်မည်။ အဘယ့်ကြောင့်ဆိုသော် သင် ဆုတောင်းသည့်အခါ အချို့သော စကားလုံးများက မသင့်လျော်သည်ကို သင် သိလိမ့်မည် ဖြစ်သောကြောင့် ဖြစ်သည်။ လူက ဆုတောင်းသည့်အခါ ဘုရားသခင်နှင့် ၎င်းတို့၏ ဆက်ဆံရေးသည် အပွင့်လင်းဆုံးနှင့် အရင်းနှီးဆုံး ဖြစ်သည်။ အမှုအရာများကို သင် လုပ်ဆောင်သည့်အခါ ချက်ချင်းဆိုသလို ပုံမှန်အတိုင်း ဒူးထောက်ကာ ဆုတောင်းနိုင်သလော။ အမြဲ မဟုတ်ပေ။ အခြေအနေပေါ် မူတည်၏။ သင်သည် အိမ်တွင် တစ်ဦးတည်းရှိပြီး ဒူးထောက်ကာ ဘုရားသခင်ထံ ဆုတောင်းသည့်အခါ ဘုရားသခင်နှင့် သင်၏ ဆက်ဆံရေးသည် အရင်းနှီးဆုံးတွင် ရှိသည်။ သင်၏ စိတ်နှလုံးထဲရှိ မည်သည့်အရာကိုမဆို သင် ပြောဆိုနိုင်ပြီး အကြီးမားဆုံး ဝမ်းမြောက်မှုကို ခံစားရသည်။ ဘုရားနှုတ်ကပတ်တော်ကို သင် ဖတ်ရှုသည့်အခါ ဦးစွာပထမ ဆုတောင်းပါက သူ၏ နှုတ်ကပတ်တော်ကို ဖတ်ရှုခြင်းက ထူးခြားလိမ့်မည်။ သင်၏ တာဝန်ကို သင် ထမ်းဆောင်သည့်အခါ ဦးစွာပထမ ဆုတောင်းကာ ရှာဖွေလော့။ ပြီးလျှင် သင်၏ စိတ်နှလုံးသည် လေးနက်တည်ကြည်ပြီး သင်၏ တာဝန်ကို ထမ်းဆောင်သည့်အခါ ထိရောက်မှု ကွဲပြားလိမ့်မည်။ သင်သည် ဘုရားနှုတ်ကပတ်တော်ကို ဖတ်ကာ အလင်းရှာတွေ့ပါက ဘုရားသခင်ထံ ဆုတောင်းလော့၊ သာ၍ ကြီးမားသော ဝမ်းမြောက်ခြင်းကို သင် ရှာတွေ့လိမ့်မည်။ သင်သည် မည်သည့်အခါတွင်မျှ ဆုမတောင်းပါက ဘုရားနှုတ်ကပတ်တော်ကို ဖတ်ရှုကာ မိမိတာဝန်ကို ထမ်းဆောင်သည့်အခါ ဘုရားသခင်၏ မျက်မှောက်တော်ကို သင်ခံစားရလိမ့်မည် မဟုတ်။ တစ်ခါတစ်ရံတွင် ဘုရားနှုတ်ကပတ်တော်ကို ဖတ်ရှုခြင်းက သင့်ကို ဉာဏ်အလင်းပေးလိမ့်မည် မဟုတ်သကဲ့သို့ သူ၏ နှုတ်ကပတ်တော်ကို ဖတ်ပြီးနောက်တွင် သိသာသည့် အကျိုးတရား ရှိလိမ့်မည်မဟုတ်။ ဆုတောင်းခြင်းမရှိဘဲ ဘုရားသခင်၌ သင်၏ ယုံကြည်မှုဖြင့် သင် လုပ်ဆောင်သည့် မည်သည့်အရာမျှ ဖြစ်မြောက်မည် မဟုတ်ပေ။ သင်သည် ဘုရားသခင်ထံ မကြာခဏ ဆုတောင်းပြီး ဘုရားသခင်နှင့် သင်၏ ဆက်ဆံရေး ပုံမှန်ဖြစ်လာပါက အသက်ဝင်ရောက်မှု ရှိလိမ့်မည်ဖြစ်ပြီး သင်၏ ယုံကြည်ခြင်းသည် တိုး၍ အားကောင်းလာလိမ့်မည်။ သင်သည် အချိန်ကြာမြင့်စွာ ဆုမတောင်းပါက သင်၏ ယုံကြည်ခြင်းကို ဆုံးရှုံးသွားလိမ့်မည်ဖြစ်ပြီး ထို့နောက်တွင် အသက်ဝင်ရောက်မှုကို သင် မည်သို့ စွမ်းဆောင်ရရှိလိမ့်မည်နည်း။ စစ်မှန်သော ယုံကြည်ခြင်းရှိသူတို့သည် ဆုတောင်းခြင်းမှတစ်ဆင့် ဘုရားသခင်၏ ရှေ့မှောက်တွင် အသက်ရှင်ခြင်းနှင့် ဆုတောင်းခြင်းမှတစ်ဆင့် သမ္မာတရား ရှာဖွေခြင်းအားဖြင့် ထိုယုံကြည်ခြင်းကို ရရှိပေသည်။ လူများစွာတို့သည် မိမိတို့ ဆုတောင်းသည်နှင့်အမျှ ဟန်ဆောင်လုပ်ပြရုံလုပ်ပြကြပြီး သမ္မာတရားကို မရှာဖွေကြချေ။ တစ်စုံတစ်ရာ ဖြစ်ပျက်ပြီး အခြားမည်သည့်အရာမျှ ၎င်းတို့ မလုပ်ဆောင်နိုင်သည့်အခါ ၎င်းတို့သည် ဘုရားသခင်၏ ရှေ့မှောက်သို့ ဆုတောင်းရန်နှင့် တောင်းလျှောက်အသနားခံရန်သာ လာကြသည်။ ၎င်းတို့သည် ဘုရားသခင်အား မိမိတို့ဆန္ဒအတိုင်း အတင်းအဓမ္မ လုပ်ဆောင်စေကာ ၎င်းတို့ကို စိတ်ကျေနပ်အောင် လုပ်ပေးရန် အတင်းအကျပ်ပြုကြသည်။ ဤသည်မှာ စစ်မှန်သော ဆုတောင်းခြင်းလော။ ဤသို့သော ဆုတောင်းချက်များကို ဘုရားသခင် နားညောင်းပါသလော။ ဘုရားသခင်၏ မျက်မှောက်တွင် ဆုတောင်းခြင်းနှင့် ရှာဖွေခြင်းသည် သူ့အား ဤအရာ ထိုအရာလုပ်ဆောင်ရန် စေခိုင်းခြင်းဆိုထားနှင့်၊ သင် အလိုရှိသည့်အရာကို လုပ်ဆောင်ပေးရန် ဘုရားသခင်အား အကျပ်ကိုင်ခြင်း ကိစ္စတစ်ခု မဟုတ်ပေ။ ဤသည်တို့မှာ အသိစိတ်ကင်းမဲ့သည့် သရုပ်သကန်များသာ ဖြစ်သည်။ မည်သည့်အရာမှာ ကျိုးကြောင်းဆီလျော်သော ဆုတောင်းခြင်း ဖြစ်ပါသနည်း။ ကျိုးကြောင်းဆီလျော်ခြင်း မရှိသော ဆုတောင်းခြင်းမှာ အဘယ်နည်း။ သင်သည် အတန်ငယ်ကြာပြီးနောက် ဤအရာများကို အတွေ့အကြုံမှ သိလိမ့်မည်။ ဥပမာအားဖြင့် သင် ဆုတောင်းပြီးနောက်တွင် သန့်ရှင်းသော ဝိညာဉ်တော်က သင် ဆုတောင်းသည့်အရာကို မလုပ်ဆောင်သကဲ့သို့ သင် ဆုတောင်းသည့်အတိုင်း လမ်းပြခြင်းမရှိဟု သင် ခံစားရနိုင်သည်။ နောက်တစ်ကြိမ် သင် ဆုတောင်းသည့်အခါ မတူကွဲပြားစွာ သင် ဆုတောင်းလိမ့်မည်။ ပြီးခဲ့သည့်အကြိမ်က သင် ကြိုးစားခဲ့သည့်အတိုင်း ဘုရားသခင်ကို သင် အကျပ်ကိုင်ရန် ကြိုးပမ်းလိမ့်မည်မဟုတ်၊ သို့မဟုတ် သင်၏ ကိုယ်ပိုင် ဆန္ဒများပေါ် အခြေခံ၍ သူ့အပေါ် တောင်းလျှောက်မှုများ ပြုလုပ်လိမ့်မည် မဟုတ်ပေ။ သင်က “အို ဘုရားသခင်။ ကိုယ်တော်၏ လိုအင်ဆန္ဒများအတိုင်း အရာရာ ဖြစ်ပါစေ”ဟု ပြောလိမ့်မည်။ သင်သည် ဤချဉ်းကပ်မှုကို အာရုံစိုက်သရွေ့ အတန်ငယ် သဘောပေါက်ပြီးနောက်တွင် ကျိုးကြောင်းဆီလျော်သော ဆုတောင်းခြင်းက မည်သည့်အရာဖြစ်ပြီး ကျိုးကြောင်းဆီလျော်ခြင်း မရှိသော ဆုတောင်းခြင်းက မည်သည့်အရာဖြစ်သည်ကို သင် သိလိမ့်မည်။ သင်၏ ကိုယ်ပိုင်ဆန္ဒများအတိုင်း သင် ဆုတောင်းသည့်အခါ သင်၏ ဆုတောင်းချက်များက ငြီးငွေ့ဖွယ်ဖြစ်ကြောင်း သင်၏ စိတ်ဝိညာဉ်ဖြင့် သင်ခံစားကာ မကြာမီ မည်သည့်အရာမျှ ပြောစရာ မရှိသည်ကို တွေ့ရသည့် အခြေအနေတစ်ခုလည်း ရှိပေသည်။ သင် ပြောဖို့ကြိုးစားလေ၊ ထိုဆုတောင်းချက်က အချိုးမကျဖြစ်လာလေ ဖြစ်သည်။ ဤအရာက သင်သည် ဤသို့ ဆုတောင်းသည့်အခါ လုံးဝ ဇာတိပကတိနောက်လိုက်နေကြောင်းနှင့် သန့်ရှင်းသော ဝိညာဉ်တော်သည် ထိုသို့ အလုပ်မလုပ်၊ သို့မဟုတ် သင့်ကို လမ်းမပြကြောင်း သက်သေပြပေသည်။ ဤအရာသည်လည်း ရှာဖွေခြင်း၊ အတွေ့အကြုံနှင့် သက်ဆိုင်ပေသည်။ ထိုသို့သော ကိစ္စရပ်များကို သင် သာ၍ တွေ့ကြုံသည်နှင့်အမျှ ယင်းတို့ကို သင် အလိုအလျောက် နားလည်လာလိမ့်မည်။

ဆုတောင်းခြင်းသည် အဓိကအားဖြင့် ဘုရားသခင်ကို ရိုးသားစွာ စကားပြောခြင်းနှင့် သင်၏ စိတ်နှလုံးတွင် ရှိသောအရာကို သူ့အား ပြောပြခြင်းအကြောင်း ဖြစ်သည်။ သင်က “ဘုရားသခင်။ လူသား၏ဖောက်ပြန်ပျက်စီးခြင်းကို ကိုယ်တော်သိပါသည်။ ယနေ့တွင် ကျွန်ုပ်သည် နောက်ထပ် ကျိုးကြောင်း မဆီလျော်သည့် အရာတစ်ခုကို လုပ်မိပြန်ပါပြီ။ ကျွန်ုပ်သည် ရည်ရွယ်ချက်တစ်ခုကို သိုထားခဲ့သည်။ ကျွန်ုပ်သည် လှည့်ဖြားတတ်သူတစ်ဦး ဖြစ်ပါ၏။ ကျွန်ုပ်သည် ကိုယ်တော်၏ ရည်ရွယ်ချက်များအတိုင်း သို့မဟုတ် သမ္မာတရားအတိုင်း မပြုမူနေခဲ့ပါ။ ကျွန်ုပ်ဆန္ဒရှိသည့်အတိုင်း ကျွန်ုပ်ပြုမူပြီး ရှင်းချက်ထုတ်ဖို့ ကြိုးစားခဲ့ပါသည်။ ယခုအခါတွင် ကျွန်ုပ်၏ဖောက်ပြန်ပျက်စီးခြင်းကို ကျွန်ုပ်သတိပြုမိပါ၏။ ကျွန်ုပ်ကို သာ၍ ဉာဏ်အလင်းပေးဖို့နှင့် သမ္မာတရားကို နားလည်ခွင့်ပြုဖို့၊ သမ္မာတရားကို လက်တွေ့လုပ်ဆောင်ခွင့်ပြုဖို့နှင့် ဤဖောက်ပြန်ပျက်စီးခြင်းကို ဖယ်ရှားပေးဖို့ ကိုယ်တော့်ကို ကျွန်ုပ်တောင်းလျှောက်ပါသည်” ဟု သင်ပြောသည်။ ဤနည်းဖြင့် ဆုတောင်းလော့။ စစ်မှန်သော အရာများကို ဖော်ပြကာ ဟုတ်တိုင်းမှန်ရာ ပြောလော့။ လူအများစုသည် ဘုရားသခင်ရှေ့မှောက်သို့ ဆုတောင်းရန် လာကြသည့်အခါ ၎င်းတို့၏ စကားလုံးအများစုသည် အယူဝါဒနှင့် သက်ဆိုင်ပေသည်။ ယင်းတို့သည် စိတ်နှလုံးမှ စစ်မှန်သည့် ဆုတောင်းချက်များ မဟုတ်ပေ။ ယင်းမှာ ၎င်းတို့တွင် အသိပညာ အနည်းငယ်ရှိသည်ဟု တွေးတောခြင်းအရသာဖြစ်ပြီး ၎င်းတို့၏ စိတ်နှလုံးများက နောင်တရရန် လိုလားလျက်ရှိသော်လည်း သမ္မာတရားကို ချင့်ချိန်စဉ်းစားရန် သို့မဟုတ် အပြည့်အဝ နားလည်ရန် မည်သည့်အားထုတ်မှုမျှ မပြုလုပ်ကြချေ။ ဤအရာက ၎င်းတို့ အသက်တာ တိုးတက်မှုကို ထိခိုက်သည်။ ဆုတောင်းသည့်အခါ ဘုရားနှုတ်ကပတ်တော်များကို သင် ချင့်ချိန်စဉ်းစားနိုင်ပြီး သမ္မာတရားကို ရှာဖွေနိုင်ကာ သန့်ရှင်းသော ဝိညာဉ်တော်အား သင့်ကို ဉာဏ်အလင်းပေးခွင့်ပြုနိုင်ပါက ယင်းသည် ထိုအရာကို ရိုးရှင်းစွာ တွေးတောခြင်းနှင့် နားလည်ခြင်းထက် များစွာ သာ၍ အကျိုးရှိပေသည်။ သင်သည် သမ္မာတရား၏ စည်းမျဉ်းများကို နားလည်နိုင်လိမ့်မည်။ လူတို့၏ အတွေးများနှင့် သိနားလည်မှုတို့ထက် သာ၍ များစွာ နက်ရှိုင်းသည့် စစ်မှန်သော သိနားလည်မှုနှင့် စစ်မှန်သော နောင်တတို့ကို လူတို့ရှိကြရန်အလို့ငှာ သန့်ရှင်းသော ဝိညာဉ်တော်သည် အမှုပြုသည်နှင့်အမျှ လူတို့ကို တို့ထိပြီး ဘုရားသခင်၏ နှုတ်ကပတ်တော်များဖြင့် လူတို့ကို ဉာဏ်အလင်းပေးကာ အလင်းပြ၏။ ဤအရာကို သင် လုံးလုံးလျားလျား နားလည်ရမည်။ သင်သည် အပေါ်ယံ၊ ဖြစ်ကတတ်ဆန်း အတွေးနှင့် စူးစမ်းလေ့လာခြင်းဖြင့် လုပ်ဆောင်ရုံမျှ လုပ်ဆောင်ပါက သင်သည် နောက်ပိုင်းတွင် လက်တွေ့လုပ်ဆောင်ဖို့ သင့်တော်သည့် လမ်းကြောင်း မရှိသကဲ့သို့ သမ္မာတရားထဲသို့ ဝင်ရောက်မှု အနည်းငယ်သာရှိပါက သင်သည် ပြောင်းလဲနိုင်စွမ်းမရှိ ဖြစ်မြဲဖြစ်နေပေလိမ့်မည်။ သာဓကအားဖြင့် သင်သည် ဘုရားသခင်အတွက် သင့်ကိုယ်သင် လေးလေးနက်နက် အသုံးခံရန်နှင့် သူ၏ ချစ်ခြင်းမေတ္တာကို လေးလေးနက်နက် ပြန်ပေးဆပ်ရန် ဆုံးဖြတ်ကြသည့်အချိန်များစွာရှိ၏၊ စိတ်တွင် ဤစိတ်ဆန္ဒဖြင့်ပင် သင်သည် ထိုမျှအားထုတ်မှုများစွာ သုံးမည်မဟုတ်သကဲ့သို့ သင်၏ စိတ်နှလုံးသည် ဤကြိုးပမ်းအားထုတ်မှုအတွက် အပြည့်အဝ သန္နိဋ္ဌာန် ချထားကောင်း ချထားနိုင်မည် မဟုတ်ပေ။ သို့သော် ဆုတောင်းကာ တို့ထိခံရပြီးသည့်နောက် သင်သည် စိတ်ဆုံးဖြတ်ချက်တစ်ခုပြုလုပ်ပြီး “ဘုရားသခင်၊ အခက်အခဲကို ခံစားဖို့ ကျွန်ုပ် လိုလားလျက်ရှိပါ၏။ ကိုယ်တော်၏ စမ်းသပ်မှုများကို လက်ခံဖို့ ကျွန်ုပ် လိုလားနေပြီး ကိုယ်တော့်ကို လုံးဝ ကျိုးနွံနာခံဖို့ ကျွန်ုပ် လိုလားလျက်ရှိပါ၏။ ကျွန်ုပ်၏ ဆင်းရဲဒုက္ခ မည်မျှ ကြီးမားသည်ဖြစ်စေ ကိုယ်တော်၏ ချစ်ခြင်းမေတ္တာကို ပြန်ပေးဆပ်ဖို့ ကျွန်ုပ် လိုလားနေပါ၏။ ကိုယ်တော်၏ ကြီးမားသော ချစ်ခြင်းမေတ္တာကို ကျွန်ုပ်ခံစားပြီး ကိုယ်တော်သည် ကျွန်ုပ်ကို ချီမပြီးဖြစ်သည်၊ ဤအတွက် ကိုယ်တော့်ကို လှိုက်လှိုက်လှဲလှဲ ကျွန်ုပ် ကျေးဇူးတင်ပြီး ကိုယ်တော့်ကို ချီးမြှောက်ပါ၏”ဟု ဆိုပါက ထိုသို့သော ဆုတောင်းချက်တစ်ခုကို သင် ပူဇော်ပြီးသည့်နောက်တွင် သင်၏ ခန္ဓာကိုယ်တစ်ခုလုံး ခွန်အားတိုးပွားလိမ့်မည်ဖြစ်ပြီး လက်တွေ့လုပ်ဆောင်ဖို့ လမ်းကြောင်းတစ်ခု ရှိလိမ့်မည်။ ဤသည်မှာ ဆုတောင်းခြင်း၏ အကျိုးတရား ဖြစ်သည်။ လူတစ်ဦး ဆုတောင်းပြီးသည့်နောက်တွင်၊ သန့်ရှင်းသော ဝိညာဉ်တော်သည် ၎င်းတို့ကို အသိဉာဏ်ပွင့်လင်းစေရင်း၊ အလင်းပေးရင်းနှင့် လမ်းပြရင်း၊ ယုံကြည်ခြင်းနှင့် သတ္တိတို့ကို ၎င်းတို့အား ပေးရင်းနှင့် သမ္မာတရားကို လက်တွေ့လုပ်ဆောင်နိုင်စေရင်း ၎င်းတို့အပေါ် အလုပ်လုပ်ဖို့ ပြင်ဆင်၏။ ထိုသို့သော ရလဒ်တစ်ခု စွမ်းဆောင်ရရှိခြင်းမရှိဘဲ ဘုရားသခင်၏ နှုတ်ကပတ်တော်များကို နေ့စဉ် ဖတ်ရှုသောလူများရှိ၏၊ သို့ရာတွင် ထိုနှုတ်ကပတ်တော်များကို ဖတ်ရှုပြီးနောက်၊ ယင်းတို့နှင့်ပတ်သက်၍ ၎င်းတို့ မိတ်သဟာယပြုကြပြီး ၎င်းတို့၏ စိတ်နှလုံးများက တိုး၍ ကြည်လင်ရွှင်ပျကာ လမ်းခရီးတစ်ခု ၎င်းတို့ ရှာတွေ့ကြ၏။ ထို့အပြင်၊ သန့်ရှင်းသော ဝိညာဉ်တော်က သင့်ကို တို့ထိပြီး ဝန်ထုပ်အချို့အပြင် လမ်းပြမှုအချို့ ပေးပါက အကျိုးဆက်မှာ ဧကန်အမှန် အလွန်ကွဲပြားပေလိမ့်မည်။ သင်သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ အတော်အတန်မျှသာ တို့ထိခံရကောင်းခံရနိုင်ပြီး ထိုအချိန်တွင် သင် ငိုကြွေးကောင်းငိုကြွေးနိုင်သော်လည်း တစ်ခဏကြာပြီးနောက် ထိုခံစားချက် ပြယ်သွားလိမ့်မည်။ သို့သော် သင် တောင်းသည့် ဆုတောင်းချက်သည် မျက်ရည်စက်လက်ဖြစ်သော၊ လေးနက်သော၊ စစ်မှန်ပြီး စိတ်ရင်းမှန်ဖြစ်သော ဆုတောင်းချက်တစ်ခုဖြစ်ပြီး သင်သည် သန့်ရှင်းသော ဝိညာဉ်တော်၏ တို့ထိခြင်းခံရပါက သင်၏ စိတ်နှလုံးသည် ရက်အတော်ကြာ ဝမ်းမြောက်မှု ရှိလိမ့်မည်။ ဤသည်မှာ ဆုတောင်းခြင်း၏ အကျိုးတရား ဖြစ်သည်။ ဆုတောင်းခြင်း၏ ရည်ရွယ်ချက်မှာ ဘုရားသခင် ရှေ့မှောက်သို့ လာရန်နှင့် လူတို့ကို သူပေးမည့်အရာအား ခံယူရန် ဖြစ်သည်။ သင်သည် မကြာခဏ ဆုတောင်းပါက သူနှင့်အတူ မိတ်သဟာယပြုကာ သူနှင့် ပုံမှန်ဆက်ဆံရေးရှိရန် ဘုရားသခင်ရှေ့မှောက်သို့ သင် မကြာခဏ လာပါက သင်သည် သူ၏ တို့ထိခြင်းကို အမြဲခံစားရလိမ့်မည်။ သူ၏ ထောက်ပံ့မှုများကို သင် အမြဲ ရရှိပြီး သမ္မာတရားကို လက်ခံပါက သင် ပြောင်းလဲသွားလိမ့်မည် ဖြစ်ပြီး သင်၏ ရည်မှန်းချက်များသည် ဆက်လက် တိုးတက်လိမ့်မည်။ အထူးသဖြင့် ညီအစ်ကို မောင်နှမများ အတူတကွ ဆုတောင်းကြသည့်အခါ နောက်ပိုင်းတွင် အထူးသဖြင့် ကြီးမားသည့် စွမ်းအင်တစ်ခု ဖြစ်ပေါ်ကာ များစွာ အကျိုးရရှိကြပြီးဖြစ်သည်ဟု ၎င်းတို့ ခံစားကြရသည်။ အမှန်တွင် ၎င်းတို့ အတူတကွရှိသည့်အချိန်တွင် များစွာ မိတ်သဟာယပြုပြီး မဖြစ်နိုင်သော်လည်း ၎င်းတို့ကို မိမိတို့၏ မိသားစုများနှင့် လောကကို စွန့်လွှတ်ရန် တစ်စက္ကန့်မျှ မစောင့်နိုင်အောင်ဖြစ်ကာ မည်သည့်အရာကိုမျှ ၎င်းတို့ မလိုချင်သကဲ့သို့ ဘုရားသခင်တစ်ပါးတည်းဖြင့် လုံလောက်ပြည့်စုံခြင်း ရှိရလောက်အောင် ၎င်းတို့ကို လှုံ့ဆော်ခဲ့သည်မှာ ဆုတောင်းခြင်း ဖြစ်ပေသည်။ ကြီးမားလိုက်သည့် ယုံကြည်ခြင်းပါတကား။ လူတို့ကို သန့်ရှင်းသော ဝိညာဉ်တော်၏ အလုပ်ကပေးသည့် ခွန်အားကို အဆုံးမရှိ မွေ့လျော်ခံစား၍ရပေသည်။ သင့်ကို ဘုရားသခင်ပေးသည့် ခွန်အားအပေါ် မှီခိုမည့်အစား ခေါင်းမာကာ မိမိ၏ မဆုတ်မနစ်ကြိုးပမ်းမှုအပေါ် မှီခိုခြင်းအားဖြင့် သင် မည်မျှအဆင်ပြေနိုင်မည်နည်း။ သင်သည် လမ်းကိုသာ လျှောက်ပြီးရင်း လျှောက်ကာ သင်၏ ခွန်အား ကုန်ဆုံးသွားပြီးနောက် ပြဿနာ သို့မဟုတ် အခက်အခဲတစ်ခု ကြုံရသည့်အခါ လမ်းကြောင်းရှိတော့မည် မဟုတ်ပေ။ သင်သည် အဆုံးမရောက်မီ လဲကျကာ ဆုတ်ယုတ်သွားလိမ့်မည်။ ဘုရားသခင်နောက်လိုက်သည့် လမ်းကြောင်းပေါ်တွင် ကျရှုံးကာ လဲကျပြီးဖြစ်သော လူများစွာ ရှိသည်။ သမ္မာတရားမရှိဘဲနှင့် ၎င်းတို့ မရပ်တည်နိုင်ကြ။ ထို့ကြောင့် လူတို့သည် ဘုရားသခင်ထံ စဉ်ဆက်မပြတ် ဆုတောင်းရမည်၊ ဘုရားသခင်အပေါ် မှီခိုရမည်ဖြစ်ပြီး အဆုံးထိ ဘုရားသခင်နှင့် ပုံမှန်ဆက်ဆံရေးတစ်ခု ထိန်းသိမ်းရမည်။ သို့တိုင် လူသားများသည် ဆက်လျှောက်ကြသည်နှင့်အမျှ ဘုရားသခင်ထံမှ ဝေးစွာ သွေဖည်သွားကြသည်။ ဘုရားသခင်သည် ဘုရားသခင်ဖြစ်ပြီး လူသားမျိုးနွယ်သည် လူသားမျိုးနွယ်ဖြစ်၏။ အသီးသီး မိမိတို့ကိုယ်ပိုင် လမ်းကြောင်းကို လျှောက်လှမ်းကြသည်။ ဘုရားသခင်သည် ဘုရားနှုတ်ကပတ်တော်များကို ပြောဆိုပြီး လူသားမျိုးနွယ်သည် ဘုရားသခင်၏ လမ်းကြောင်းနှင့် မတူသည့် မိမိကိုယ်ပိုင် လမ်းကြောင်းကို လျှောက်သည်။ လူတစ်ဦးသည် ဘုရားသခင်၌ ၎င်းတို့၏ယုံကြည်မှုခွန်အား ဆုံးရှုံးသည့်အခါ ၎င်းတို့သည် ဆုတောင်းချက် စကားအနည်းငယ်ပြောရန် ဘုရားသခင်၏ ရှေ့မှောက်သို့ လာပြီး ခွန်အားအချို့ ယူသည်။ အင်အား အနည်းငယ် ရှိပြီးသည့်နောက်တွင် ၎င်းတို့သည် နောက်ထပ် တစ်ကြိမ် ထွက်ခွာသွားကြသည်။ အတန်ငယ်ကြာပြီးနောက် ၎င်းတို့သည် လောင်စာကုန်သွားပြီး ဘုရားသခင်ထံ နောက်ထပ်ရယူရန် ပြန်လာကြ၏။ လူတစ်ဦးသည် ဤနည်းအားဖြင့် ရှေ့ဆက်ပါက အချိန်ကြာကြာ အားတင်းမထားနိုင်ပေ။ လူတစ်ဦးသည် ဘုရားသခင်ကို စွန့်ခွာပါက ရှေ့ဆက်ရမည့် လမ်းခရီး မရှိပေ။

မိမိတို့ကိုယ်ကို စည်းမျဉ်းဖြင့် ထိန်းရာတွင် လူများစွာတို့၏ အစွမ်းအစ အထူးသဖြင့် ညံ့ဖျင်းသည်ကို ငါ ယခု သိရပြီး ဖြစ်သည်။ အကြောင်းတရားမှာ အဘယ်နည်း။ ဤသည်မှာ အဘယ့်ကြောင့်ဆိုသော် လူတို့သည် အစကတည်းက သမ္မာတရားကို နားမလည်ကြသောကြောင့်ဖြစ်ပြီး ၎င်းတို့သည် ဆုမတောင်းပါက ကိုယ်ကျင့်တရားပျက်လာရန် အလားအလာအရှိဆုံး ဖြစ်သည်။ စကားများနှင့် အယူဝါဒများကိုသာ ၎င်းတို့ နားလည်ကြသည်။ ယင်းမှာ အလုပ်မဖြစ်သကဲ့သို့ ၎င်းတို့သည် မိမိတို့ကိုယ်ကို လုံးဝ မချုပ်ထိန်းနိုင်ကြချေ။ ထိုသို့သော အခြေအနေတစ်ခုတွင် ဆုတောင်းခြင်းမှတစ်ဆင့်သာ သန့်ရှင်းသော ဝိညာဉ်တော်ထံမှ ဉာဏ်အလင်းပေးခြင်းနှင့် အလင်းပြခြင်းတို့ကို သင်ရရှိနိုင်ပြီး သမ္မာတရားအချို့ကို သင် နားလည်မှသာ တစ်နည်းနည်းဖြင့် သင် ချုပ်ထိန်းခံရနိုင်ပြီး လူသားပုံသဏ္ဌာန်အနည်းငယ် ရှိနိုင်ပေသည်။ ဘုရားသခင်၌ ယုံကြည်သူတို့သည် သူ၏ နှုတ်ကပတ်တော်များကို မကြာခဏ ဖတ်ရှုရမည်၊ သမ္မာတရားအပေါ် အလေးထားရမည်ဖြစ်ပြီး မကြာခဏ ဆုတောင်းရမည်။ ထိုအခါမှသာ လူတို့သည် တိုးတက်နိုင်၏၊ ပြောင်းလဲမှု ဆောင်ကြဉ်းနိုင်ပြီး လူသားပုံသဏ္ဌာန်နှင့် ဆင်တူခြင်းအချို့ကို အသက်ရှင်နေထိုင်နိုင်ကြပေသည်။ သင့်ကိုယ်သင် သိခြင်းအကြောင်းနှင့် ပုံမှန်လူ့သဘာဝအား အသက်ရှင်နေထိုင်ခြင်း အကြောင်းသာ သင် ပြောဆိုပါက ယင်းမှာ အဆင်မပြေပေ။ သန့်ရှင်းသော ဝိညာဉ်တော်၏ အလုပ်မရှိဘဲနှင့် ယင်းသည် အကျိုးရှိလိမ့်မည်မဟုတ်။ သန့်ရှင်းသော ဝိညာဉ်တော် မည်သို့အတိအကျ အမှုပြုပြီး လူတို့ကို တို့ထိပုံနှင့် လူတို့က မိမိတို့၏ နေ့စဉ်ဘဝများတွင် သမ္မာတရားအား မည်သို့ရှာဖွေကာ လက်တွေ့လုပ်ဆောင်သင့်ပုံအား သင် လျစ်လျူရှုပါက ဘုရားသခင်ကို သင် မည်သို့ ယုံကြည်နိုင်ရသနည်း။ မည်သည့်တာဝန်ကို သင် လုပ်ဆောင်နိုင်သနည်း။ လူတို့သည် မိမိတို့၏ စိတ်နှလုံးများတွင် ဘုရားသခင်၏ တည်ရှိခြင်းကိုသာ ယုံကြည်ပါက ၎င်းတို့ ယုံကြည်ခြင်းထဲမှ ကျန်ရှိသမျှမှာ ဘုရားသခင်အပေါ် အသိအမှတ်ပြုခြင်းတစ်ခုသာ ဖြစ်ပါက၊ ပြီးလျှင် သူ၏ နှုတ်ကပတ်တော်များနှင့် သမ္မာတရားသည် ဘေးဖယ်ခြင်းခံရပါက ၎င်းတို့ အသက်ဝင်ရောက်မှု ရှိကြလိမ့်မည် မဟုတ်သကဲ့သို့ ဘုရားသခင်ဖြစ်စေ၊ သမ္မာတရားဖြစ်စေ ၎င်းတို့၏ စိတ်နှလုံးများတွင် ရှိလိမ့်မည် မဟုတ်ပေ။ လူတို့၏ အတွေးများနှင့် အယူအဆများသည် ရုပ်ဝတ္ထုလောကကြီးဖြင့်သာ ပြည့်လိမ့်မည်။ ဘုရားသခင်၌ ဤယုံကြည်မှုမျိုးသည် ဘာသာရေး ထုံးတမ်းဓလေ့တစ်ခု ဖြစ်လာပြီးဖြစ်သည်။ သမ္မာတရားကို မချစ်သောသူတို့သည် ဘုရားမဲ့ဝါဒ သို့မဟုတ် ရုပ်ဝါဒကိုပင် လက်ခံနိုင်မည်ဖြစ်ပြီး ဘုရားသခင် တည်ရှိခြင်း ရှိမရှိဆိုသည့်အပေါ် တဖြည်းဖြည်း မေးခွန်းထုတ်လာနိုင်ကာ ဝိညာဉ်ရေးရာ လောကနှင့် ဝိညာဉ်ရေးရာ အသက်တာ ကိစ္စရပ်များကို ငြင်းပယ်ကောင်းငြင်းပယ်နိုင်ပေသည်။ ဤသည်မှာ မှန်သော လမ်းခရီးမှ လုံးဝ စွန့်ခွာခြင်းဖြစ်ပြီး ၎င်းတို့သည် အဆုံးမရှိ တွင်းထဲသို့ ကျဆင်းကြပြီး ဖြစ်သည်။ ဆုတောင်းခြင်းမရှိဘဲနှင့် သမ္မာတရားကို လက်တွေ့လုပ်ဆောင်ရန်ဖြစ်သော လူတို့၏ လိုအင်ဆန္ဒသည် ဓမ္မဓိဋ္ဌာန်မကျသော ဆန္ဒတစ်ခုသာ ဖြစ်သည်။ ၎င်းတို့သည် စည်းမျဉ်းစည်းကမ်းများကိုသာ ဖက်တွယ်နေကြလိမ့်မည်။ အထက်မှ အစီအစဉ်များနှင့်အညီ သင် ပြုမူဆောင်ရွက်ပြီး ဘုရားသခင်ကို ပုန်ကန်ပြစ်မှားခြင်း မရှိလျှင်ပင် စည်းမျဉ်းစည်းကမ်းများကိုသာ သင် ဖက်တွယ်သောကြောင့် သင်၏ တာဝန်ကို မည်သည့်အခါတွင်မျှ ကောင်းစွာ သင် ထမ်းဆောင်လိမ့်မည် မဟုတ်။ လူတို့၏ စိတ်ဝိညာဉ်များအားလုံးသည် ယခုတွင် ထုံထိုင်းပြီး ခြောက်ကပ်ကပ်နိုင်ကြ၏။ ဘုရားသခင်နှင့် လူတို့၏ ဆက်ဆံရေးများတွင် ဝိညာဉ်တော်၏ တို့ထိခြင်းနှင့် ဉာဏ်အလင်းပေးခြင်းကဲ့သို့သော သိမ်မွေ့နက်နဲမှုများစွာ ရှိသော်လည်း ယင်းတို့ကို လူတို့က မခံစားနိုင်ကြချေ။ ၎င်းတို့သည် အလွန် ထုံထိုင်းကြ၏။ လူတို့သည် ဘုရားနှုတ်ကပတ်တော်များကို မဖတ်၊ ဆုမတောင်းပါက ပြီးလျှင် မည်သည့်အခါတွင်မျှ ဝိညာဉ်ရေးရာ အသက်တာနှင့်ဆိုင်သော ကိစ္စရပ်များအား မတွေ့ကြုံသကဲ့သို့ မိမိတို့ကိုယ်ပိုင် အခြေအနေကို မထိန်းချုပ်နိုင်ပါက ၎င်းတို့သည် ဘုရားသခင် ရှေ့မှောက်တွင် အသက်ရှင်နေကြကြောင်း လုံးဝ မသေချာပေ။ သင်သည် ဘုရားသခင်ရှေ့မှောက်တွင် အသက်ရှင်လိုပါက၊ ဆုမတောင်းခြင်းက လက်ခံနိုင်ဖွယ်မဟုတ်သကဲ့သို့ ဘုရားနှုတ်ကပတ်တော်များကို မဖတ်ခြင်းသည် သာ၍ပင် လက်မခံနိုင်ဖွယ်ဖြစ်သည်။ အသင်းတော် အသက်တာကို အသက်မရှင်ခြင်းသည်လည်း လက်မခံနိုင်ဖွယ်ဖြစ်သည်။ လူတစ်ဦးသည် ဘုရားနှုတ်ကပတ်တော်များကို ရှောင်ရှားပါက ဘုရားသခင်ကို ၎င်းတို့ မယုံကြည်ကြတော့သကဲ့သို့ ဆုတောင်းခြင်းကို ခေါင်းရှောင်ခြင်းသည် ဘုရားသခင်ထံမှ ဝေးဝေး ထွက်သွားခြင်း ဖြစ်သည်။ ဘုရားသခင်ကို ယုံကြည်ရန် အကြင်သူသည် ဆုတောင်းရမည်။ ဆုတောင်းခြင်းမရှိဘဲနှင့် ဘုရားသခင်၌ ယုံကြည်လက်ခံမှုနှင့် ဆင်ခြင်း မရှိ။ သင်သည် စည်းမျဉ်းစည်းကမ်းများကို လိုက်နာစောင့်ထိန်းရန် မလိုကြောင်းနှင့် နေရာမရွေး၊ အချိန်မရွေး သင် ဆုတောင်းနိုင်ကြောင်း ငါ ပြောခဲ့မိသောကြောင့် ဆယ်ခါရံမှတစ်ခါလောက် ဆုတောင်းသူအချို့ရှိသည်။ ၎င်းတို့သည် မနက်ခင်းတွင် နိုးသည့်အခါ ဆုတောင်းရမည့်အစား ဘုရားနှုတ်ကပတ်တော်စာပိုဒ် အနည်းငယ်ကို ဖတ်ရုံမျှဖတ်ကာ ဓမ္မတေးသီချင်းများကို နားထောင်ရုံမျှနားထောင်ကြသည်။ နေ့ခင်းပိုင်းတွင် အပြင်ပန်း အရေးကိစ္စများဖြင့် အလုပ်များနေကြပြီး ညတွင် လဲလျောင်းမအိပ်စက်မီ ဆုမတောင်းကြချေ။ သင်တို့သည် ဘုရားနှုတ်ကပတ်တော်များကို ဖတ်ရုံမျှဖတ်ပြီး ဆုမတောင်းလျှင် သူ၏ နှုတ်ကပတ်တော်များကို အပြည့်အဝ သဘောမပေါက်ဘဲ ဖတ်ရှုနေသည့် ဘာသာတရားမရှိသူတစ်ဦးကဲ့သို့ ဖြစ်သည်ဆိုသည်ကို မှန်ကန်သည်ဟု သင်တို့ မခံစားရသလော။ လူတို့သည် ဆုမတောင်းပါက ၎င်းတို့၏ စိတ်နှလုံးများသည် ဘုရားသခင်၏ နှုတ်ကပတ်တော်များကို စွဲမည်မဟုတ်သကဲ့သို့ ယင်းတို့ကို ဖတ်ရှုခြင်းအားဖြင့် ဉာဏ်အလင်းပေးခံရလိမ့်မည် မဟုတ်ချေ။ ၎င်းတို့သည် စိတ်ဝိညာဉ်၏ သိမ်မွေ့သော ခံစားချက်များ ရှိကြလိမ့်မည်မဟုတ်သကဲ့သို့ ၎င်းတို့၏ စိတ်ဝိညာဉ် တို့ထိခံရလိမ့်မည် မဟုတ်ချေ။ ယင်းတို့သည် ထုံထိုင်းကာ ခြောက်ကပ်ကပ်နိုင်သည်။ ၎င်းတို့သည် အသင်းတော်အလုပ်နှင့် မိမိတို့တာဝန်ကို ထမ်းဆောင်ခြင်းနှင့် ပတ်သက်၍ အပေါ်ယံအဆင့် မိတ်သဟာယကိုသာ ပေးကြသည်။ တစ်စုံတစ်ရာဖြစ်ပျက်သည့်အခါ မိမိတို့ စိတ်နှလုံး၏ အတွင်းကျကျ ခံစားချက်များကို ၎င်းတို့ သဘောမပေါက်နိုင်ကြချေ။ ဤအရာက ဘုရားသခင်နှင့် ၎င်းတို့၏ ပုံမှန်ဆက်ဆံရေးကို လွမ်းမိုးသည့် မဟုတ်လော။ ၎င်းတို့၏ စိတ်နှလုံးတွင် ဘုရားသခင်အတွက် နေရာမရှိဖြစ်နှင့်သကဲ့သို့ ၎င်းတို့ ဆုတောင်းရန် မည်မျှကြိုးစားအားထုတ်ပါစေ မည်သည့်စကားမျှ ထွက်မလာသကဲ့သို့ ဘုရားသခင်ကို မခံစားနိုင်ကြချေ။ ဤသည်မှာ အလွန်အန္တရာယ်ရှိနှင့်ပြီး ဖြစ်သည်။ ယင်းမှာ ၎င်းတို့သည် ဘုရားသခင်ထံမှ အလွန်ဝေးစွာ သွားလာကြပြီးဖြစ်သည်ဟု ဆိုလိုပေသည်။ အမှန်တွင် ဆုတောင်းရန် သင်၏ စိတ်ဝိညာဉ်ကို ဆိတ်ငြိမ်အောင် ထားခြင်းသည် သင်၏ ပြင်ပမှ အလုပ်တာဝန်များကို အနှောင့်အယှက်ဖြစ်စေလိမ့်မည် မဟုတ်။ အမှုအရာများကို လုံးဝ နှောင့်နှေးစေလိမ့်မည် မဟုတ်ပေ။ ပြဿနာတစ်ခု ပေါ်ထွက်ပြီး ပြေလည်မသွားပါက အမှုအရာများ နှောင့်နှေးသွားလိမ့်မည်ဖြစ်သည်။ ဘုရားသခင်ထံ ဆုတောင်းခြင်းသည် ပြဿနာများကို ဖြေရှင်းရန်နှင့် ဘုရားသခင်၏ မျက်မှောက်တွင် လူတို့ကို အသက်ရှင်နိုင်စေပြီး သူ၏ နှုတ်ကပတ်တော်များကို မွေ့လျော်ခံစားနိုင်စေရန် ရည်ရွယ်ပေသည်။ ဤသည်မှာ လူတို့၏ တာဝန်များကို ကောင်းမွန်စွာ ဖြည့်ဆည်းခြင်းနှင့် ၎င်းတို့၏ အသက်ဝင်ရောက်မှုအတွက် သာ၍ အကျိုးရှိပေသည်။

၁၉၉၈


ပေတရု၏လမ်းကြောင်းအတိုင်း လျှောက်လှမ်းနည်း

ရှင်းလင်းတိကျစွာပြောရလျှင် မိမိ၏ ယုံကြည်ခြင်းတွင် ပေတရု၏ လမ်းကြောင်းကို လျှောက်လှမ်းခြင်းသည် သမ္မာတရားကို အားထုတ်ခြင်း လမ်းကြောင်းကို လျှောက်လှမ်းခြင်းဟု အဓိပ္ပာယ်ရ၏၊ ယင်းသည် မိမိကိုယ်ကိုယ် အမှန်တကယ် သိကျွမ်းခြင်းနှင့် မိမိ၏ စိတ်နေသဘောထားကို ပြောင်းလဲခြင်း၏ လမ်းကြောင်းလည်း ဖြစ်လေသည်။ ပေတရု၏ လမ်းကြောင်းကို လျှောက်လှမ်းခြင်းအားဖြင့်သာ၊ တစ်ဦးတစ်ယောက်သည် ဘုရားသခင်၏ စုံလင်စေခြင်း လမ်းကြောင်းပေါ်တွင် ရှိလိမ့်မည်ဖြစ်သည်။ တစ်ဦးတစ်ယောက်သည် ပေတရု၏ လမ်းကြောင်းကို မည်သို့ အတိအကျ လျှောက်လှမ်းရမည် ဆိုသည်နှင့် ယင်းအား မည်သို့ လက်တွေ့လုပ်ဆောင်ရမည် ဆိုသည်တို့ကို ရှင်းလင်းစွာ သိရမည်။ ပထမဦးစွာ မိမိ၏ ရည်ရွယ်ချက်များ၊ မလျော်ကန်သော လေ့လာလိုက်စားမှုများနှင့် မိသားစုနှင့် မိမိ၏ ဇာတိပကတိနှင့်ဆိုင်သော အရာအားလုံးကိုပင် ဘေးဖယ်ထားရမည်။ တစ်ဦးတစ်ယောက်အနေဖြင့် စိတ်နှလုံး အကြွင်းမဲ့ ဆက်ကပ်ရမည်၊ ဆိုလိုသည်မှာ ဘုရားသခင်၏ နှုတ်ကပတ်တော်၌ မိမိကိုယ်ကိုယ် လုံးလုံးလျားလျား ဆက်ကပ်ရမည်၊ ဘုရားသခင်၏ နှုတ်ကပတ်တော်များကို စားသောက်ခြင်းအပေါ် အာရုံစိုက်ရမည်၊ ဘုရားသခင်၏ နှုတ်ကပတ်တော်များထဲတွင် သမ္မာတရားနှင့် သူ၏အလိုဆန္ဒများကို ရှာဖွေခြင်းတို့အပေါ် အာရုံစိုက် ရမည်ဖြစ်ပြီး၊ အရာရာ၌ ဘုရားသခင်၏ ရည်ရွယ်ချက်များကို သဘောပေါက်နားလည်ဖို့ ကြိုးစားရမည် ဖြစ်သည်။ ဤသည်မှာ လက်တွေ့ကျင့်သုံးခြင်း၏ အခြေခံအကျဆုံးနှင့် ပဓာန အကျဆုံးသော နည်းလမ်းဖြစ်သည်။ ဤသည်မှာ ယေရှုကို မြင်ပြီးနောက် ပေတရုလုပ်ခဲ့သောအရာ ဖြစ်ခဲ့သည်၊ ထို့ပြင် ဤနည်းအတိုင်း လက်တွေ့လုပ်ဆောင်ခြင်းဖြင့်သာ လူတစ်ဦးသည် အကောင်းဆုံးရလဒ်များကို ရယူနိုင်မည်ဖြစ်သည်။ ဘုရားသခင်၏ နှုတ်ကပတ်တော်များကို စိတ်နှလုံးအကြွင်းမဲ့ ဆက်ကပ်ခြင်းတွင် သူ၏ နှုတ်ကပတ်တော်များထဲ၌ သမ္မာတရားနှင့် ဘုရားသခင်၏ အလိုဆန္ဒများကို ရှာဖွေခြင်း၊ ဘုရားသခင်၏ ရည်ရွယ်ချက်များကို နားလည်သဘောပေါက်ခြင်း၌ အာရုံထားခြင်းနှင့် ဘုရားသခင်၏ နှုတ်ကပတ်တော်များမှ သာ၍များသော သမ္မာတရားကို နားလည်ခြင်းနှင့် ရရှိခြင်းတို့ ပါဝင်သည်။ ဘုရားနှုတ်ကပတ်တော်များကို ဖတ်ရှုစဉ် ပေတရုသည် ဓမ္မအတွေးအခေါ်ဆိုင်ရာအသိပညာ ရရှိခြင်းအပေါ် အာရုံစိုက်ဖို့ မဆိုထားနှင့်၊ သူသည် သြဝါဒများကို နားလည်ခြင်းအပေါ်၌ပင် အာရုံမစိုက်ခဲ့ချေ။ ယင်းအစား သူသည် သမ္မာတရားကို နားလည်ခြင်းနှင့် ဘုရားသခင်၏ ရည်ရွယ်ချက်များကို နားလည် သဘောပေါက်ခြင်းအပေါ် အာရုံစိုက်ခဲ့သကဲ့သို့ ဘုရားသခင်၏ စိတ်သဘောထားနှင့် နှစ်လိုဖွယ်ကောင်းခြင်းကို နားလည်ခြင်းအပေါ် အာရုံထားခဲ့သည်။ ပေတရုသည် လူသား၏ အမျိုးမျိုးသော ယိုယွင်းပျက်စီးသည့် အခြေအနေများအပြင် လူသား၏ သဘာဝအနှစ်သာရနှင့် တကယ့် ချို့ယွင်းချက်ကို ဘုရားသခင်၏ နှုတ်ကပတ်တော်များမှ နားလည်ရန်လည်း ကြိုးစားအားထုတ်ရင်း၊ ထိုနည်းအားဖြင့် ဘုရားသခင်ကို စိတ်ကျေနပ်စေရန်အလို့ငှာ ဘုရားသခင်၏ တောင်းဆိုချက်များကို အလွယ်တကူ ဖြည့်ဆည်းပေးခဲ့သည်။ ပေတရု၌ ဘုရားသခင်၏ နှုတ်ကပတ်တော်များအတိုင်း လိုက်နာခဲ့သည့် မှန်ကန်သော လက်တွေ့ကျင့်ဆောင်ချက်များစွာ ရှိခဲ့သည်။ ဤသည်မှာ ဘုရားသခင်၏ ရည်ရွယ်ချက်များနှင့် အကိုက်ညီဆုံးပင်ဖြစ်ပြီး ဘုရားသခင်၏ အလုပ်ကို ကြုံတွေ့စဉ် လူတစ်ဦးက ပူးပေါင်းဆောင်ရွက်နိုင်သည့် အကောင်းဆုံးသော နည်းလမ်းပင် ဖြစ်ခဲ့သည်။ ပေတရုသည် ဘုရားသခင် စေလွှတ်သော ရာချီသော စမ်းသပ်မှုများကို တွေ့ကြုံနေရစဉ် လူသားအပေါ် ဘုရားသခင်၏ တရားစီရင်မှုနှင့် ဖော်ထုတ်ခြင်းနှင့်ဆိုင်သည့် နှုတ်ကပတ်တော်အားလုံး၊ ထို့ပြင် လူသားအပေါ် ကိုယ်တော်၏ တောင်းဆိုချက်များနှင့်ဆိုင်သည့် နှုတ်ကပတ်တော် အားလုံးတို့နှင့်ယှဉ်လျက် သူ့ကိုယ်သူ တင်းကျပ်စွာ ဆန်းစစ်ခဲ့ပြီး ထိုနှုတ်ကပတ်တော်များ၏ ဆိုလိုရင်းကို တိကျစွာ နားလည် သဘောပေါက်ရန် ကြိုးပမ်းခဲ့သည်။ သူသည် ယေရှုက သူ့အားပြောခဲ့သည့် နှုတ်ကပတ်တော်အားလုံးကို ဆင်ခြင် တွေးဆပြီး အာဂုံဆောင်ထားရန် အသည်းအသန် ကြိုးစားခဲ့ပြီး အလွန်ကောင်းမွန်သော ရလဒ်များကို ရရှိခဲ့သည်။ ဤနည်းဖြင့် လက်တွေ့လုပ်ဆောင်ခြင်းအားဖြင့် သူသည် ဘုရားသခင်၏ နှုတ်ကပတ်တော်များမှ သူ့ကိုယ်သူ သိနားလည်ခြင်းကို ရရှိရန် စွမ်းဆောင်နိုင်ခဲ့သည်၊ ပြီးလျှင် လူသား၏ မျိုးစုံသော ဖောက်ပြန်ပျက်စီးသည့် အခြေအနေများနှင့် အားနည်းချက်များကို သူသိနားလည်လာခဲ့ရုံသာမက လူသား၏ အနှစ်သာရနှင့် သဘာဝတို့ကိုလည်း သူ သိနားလည်လာခဲ့သည်။ ဤသည်မှာ မိမိကိုယ်ကိုယ် အမှန်တကယ် သိနားလည်ခြင်း၏ အဓိပ္ပာယ်ဖြစ်သည်။ ဘုရားသခင်၏ နှုတ်ကပတ်တော်များမှ ပေတရုသည် မိမိကိုယ်ကိုယ် စစ်မှန်သော သိနားလည်ခြင်းကို ရရှိခဲ့သည်သာမက ဘုရားသခင်၏ ဖြောင့်မတ်သော စိတ်သဘောထား၊ ဘုရားသခင်၏အရာအားလုံးနှင့် ဖြစ်ခြင်း၊ သူ၏ အမှုအတွက် ဘုရားသခင်၏ ရည်ရွယ်ချက်များနှင့် လူသားမျိုးနွယ်အပေါ် ဘုရားသခင်၏ တောင်းဆိုချက်များကိုလည်း သူမြင်တွေ့ခဲ့သည်။ သူသည် ဤနှုတ်ကပတ်တော်များမှတစ်ဆင့် ဘုရားသခင်ကို အမှန်တကယ် သိလာခဲ့သည်။ သူသည် ဘုရားသခင်၏ စိတ်သဘောထားနှင့် သူ၏ အနှစ်သာရကို သိလာခဲ့သည်၊ ဘုရားသခင်၏ အရာအားလုံးနှင့် ဖြစ်ခြင်းကိုလည်းကောင်း၊ ဘုရားသခင်၏ ချစ်လိုဖွယ်ကောင်းခြင်းနှင့် လူသားအတွက် ဘုရားသခင်၏ တောင်းဆိုချက်များကိုလည်းကောင်း သိနားလည် လာခဲ့သည်။ ဘုရားသခင်သည် ယနေ့စကားပြောသကဲ့သို့ ထိုအချိန်က များစွာ မပြောခဲ့သော်ငြားလည်း ဤကဏ္ဍများတွင် ပေတရုအထဲ၌ ရလဒ်များကို ရရှိခဲ့သည်။ ဤသည်မှာ ရှားပါး၍ အဖိုးတန်သောအရာ ဖြစ်ခဲ့လေသည်။ ပေတရုသည် ရာချီသောစမ်းသပ်မှုများကို ကြုံတွေ့ခဲ့သော်လည်း၊ သူသည် အချည်းနှီး ခံစားခဲ့ရခြင်း မဟုတ်ပါ။ သူသည် ဘုရားသခင်၏ နှုတ်ကပတ်တော်များနှင့် အမှုတို့မှ သူ့ကိုယ်သူ နားလည် လာခဲ့ရုံမျှမက ဘုရားသခင်ကိုလည်း သိကျွမ်းလာခဲ့သည်။ ထို့အပြင် သူ၏ နှုတ်ကပတ်တော်များအတွင်းရှိ လူသားမျိုးနွယ်အပေါ် ဘုရားသခင်၏ တောင်းဆိုချက်များအပေါ် အထူးတလည် ဂရုပြုခြင်းဖြင့် သူအာရုံစိုက်ခဲ့သည်။ ဘုရားသခင်၏ ရည်ရွယ်ချက်များနှင့် ကိုက်ညီရန် လူသားသည် ဘုရားသခင်ကို မည်သည့်ကဏ္ဍများတွင်မဆို ကျေနပ်အားရစေသင့်သည့် အရာ၌ ပေတရုသည် ဤကဏ္ဍများတွင် ကြီးမားသော အားထုတ်ကြိုးပမ်းမှုကို စိုက်ထုတ်နိုင်ခဲ့ပြီး ရှင်းလင်းပြတ်သားမှု အပြည့်အဝ ရရှိလေသည်၊ ဤသည်မှာ သူ၏အသက်ဝင်ရောက်မှုနှင့် ပတ်သက်၍ အလွန့်အလွန် အကျိုးပြုခဲ့လေသည်။ ဘုရားသခင်သည် မည်သည့်အရာကို ပြောဆိုခဲ့ပါစေ၊ ထိုနှုတ်ကပတ်တော်များသည် သူ့အသက် ဖြစ်လာနိုင်ပြီး ၎င်းတို့သည် သမ္မာတရားဖြစ်သရွေ့ ပေတရုသည် ယင်းတို့ကို မကြာခဏ ဆင်ခြင်အောက်မေ့ပြီး အရသာခံစားနိုင်ရန် သူ၏နှလုံးသားထက်တွင် ထွင်းထုမှတ်သားထားနိုင်ခဲ့သည်။ ယေရှု၏ နှုတ်ကပတ်တော်များကို ကြားနာပြီးသည့်နောက်တွင် သူသည် ယင်းတို့ကို နှလုံးသွင်းနိုင်ခဲ့သည်၊ ဤအရာက သူသည် ဘုရားသခင်၏ နှုတ်ကပတ်တော်များအပေါ်တွင် အထူးတလည် အာရုံစိုက်ပြီး နောက်ဆုံး၌ သူသည် အကျိုးကျေးဇူးများ အမှန်တကယ် ရရှိခဲ့ကြောင်း ပြသပါသည်။ တစ်နည်းအားဖြင့် ဆိုသော် သူသည် ဘုရားသခင်၏ နှုတ်ကပတ်တော်များကို လိုလိုလားလား လက်တွေ့ကျင့်သုံးနိုင်ခဲ့ခြင်း၊ သမ္မာတရားကို တစ်သဝေမတိမ်း ကျင့်ဆောင်ပြီး ဘုရားသခင်၏ ရည်ရွယ်ချက်များနှင့် ဆီလျော်ညီညွတ်စွာ နေနိုင်ခဲ့ခြင်း၊ ဘုရားသခင်၏ အလိုဆန္ဒများနှင့်အညီ လုံးလုံးလျားလျား ကျင့်ကြံနိုင်ခဲ့ခြင်းနှင့် သူ၏ကိုယ်ပိုင် ထင်မြင်ချက်များနှင့် စိတ်ကူးစိတ်သန်းများကို စွန့်ပယ်နိုင်ခဲ့ခြင်းတို့ပင် ဖြစ်သည်။ ဤနည်းအားဖြင့် ပေတရုသည် ဘုရားသခင်၏ နှုတ်ကပတ်တော်များ၏ လက်တွေ့ကျခြင်းထဲသို့ ဝင်ရောက်ခဲ့သည်။ အဓိကအားဖြင့် ဤသို့ပြုလုပ်ခဲ့ပြီး ဖြစ်သောကြောင့် ပေတရု၏ အစေခံခြင်းမှာ ဘုရားသခင်၏ ရည်ရွယ်ချက်များနှင့် ကိုက်ညီလာခဲ့ခြင်း ဖြစ်သည်။

အကယ်၍ လူတစ်ဦးသည် မိမိ၏တာဝန်ကို ထမ်းဆောင်စဉ်တွင် ဘုရားသခင်ကို ကျေနပ်အားရစေနိုင်ကာ၊ မိမိ၏စကားများနှင့် လုပ်ဆောင်ချက်များ၌ ကိုယ်ကျင့်တရား ကောင်းမွန်ပြီး၊ သမ္မာတရား၏ လက္ခဏာသွင်ပြင်များ အားလုံး၏စစ်မှန်မှုထဲသို့ ဝင်ရောက်နိုင်ပါက၊ ထိုသူသည် ဘုရားသခင်အားဖြင့် စုံလင်လာရသည့် လူတစ်ဦးဖြစ်သည်။ ဘုရားသခင်၏ အမှုနှင့် နှုတ်ကပတ်တော်တို့သည် ၎င်းတို့အတွက် လုံးလုံး ထိရောက်ကြောင်း၊ ဘုရားသခင်၏ နှုတ်ကပတ်တော်တို့သည် သူ၏အသက် ဖြစ်လာပြီးဖြစ်ကြောင်း၊ သမ္မာတရားကို ၎င်းတို့ ရရှိပြီးဖြစ်ကြောင်း၊ ဘုရားသခင်၏ နှုတ်ကပတ်တော်များနှင့်အညီ အသက်ရှင်နိုင်ကြောင်းကို ဆိုနိုင်သည်။ ထို့နောက်တွင် ၎င်းတို့ဇာတိပကတိ၏ သဘာဝသည်၊ ဆိုလိုသည်မှာ ၎င်းတို့ မူလတည်ရှိခြင်း၏ တကယ့်အခြေခံအုတ်မြစ်သည် တစ်ပိုင်းတစ်စစီ တုန်လှုပ်၍ ပြိုလဲလိမ့်မည်။ လူတို့သည် ဘုရားသခင်၏ နှုတ်ကပတ်တော်များကို ၎င်းတို့၏ အသက်အဖြစ် ပိုင်ဆိုင် ပြီးသည့်နောက်တွင်မှသာ လူသစ်များ ဖြစ်လာကြလိမ့်မည်။ ဘုရားသခင်၏ နှုတ်ကပတ်တော်များသည် လူတို့၏ အသက် ဖြစ်လာပါက၊ ဘုရားသခင် အမှု၏ ရူပါရုံ၊ လူသားမျိုးနွယ် အပေါ် သူ၏ ဖော်ထုတ်ခြင်းများနှင့် သတ်မှတ်ချက်များနှင့် ၎င်းတို့ ဖြည့်ဆည်းဖို့ ဘုရားသခင် တောင်းဆိုသည့် လူသားအသက်တာအတွက် စံနှုန်းများသည် ၎င်းတို့၏ အသက် ဖြစ်လာပါက၊ ဤနှုတ်ကပတ်တော်များနှင့် သမ္မာတရားများအတိုင်း လူတို့ အသက်ရှင်ပါက၊ ၎င်းတို့သည် ဘုရားသခင်၏ နှုတ်ကပတ်တော်များအားဖြင့် စုံလင်စေခြင်း ခံရပေသည်။ ထိုသို့သော လူများသည် ဘုရားသခင်၏ နှုတ်ကပတ်တော်များမှတစ်ဆင့် ပြန်လည်မွေးဖွားသူများ ဖြစ်ကြပြီး၊ လူသစ်များ ဖြစ်လာကြပြီးဖြစ်သည်။ ဤသည်မှာ သမ္မာတရားကို ပေတရု ရှာဖွေလိုက်စားခဲ့သော လမ်းကြောင်းဖြစ်၏၊ ဤသည်မှာ စုံလင်စေခြင်းခံရသည့် လမ်းကြောင်း ဖြစ်၏။ ပေတရုသည် ဘုရားသခင်၏ နှုတ်ကပတ်တော်အားဖြင့် စုံလင်စေခြင်းခံရပြီး သူသည် ဘုရားသခင်၏ နှုတ်ကပတ်တော်များမှ အသက်ကိုရ၏။ ဘုရားသခင် ဖော်ပြသော သမ္မာတရားသည် သူ၏အသက် ဖြစ်လာပြီး သူသည် သမ္မာတရားကို ရရှိထားသူတစ်ဦး ဖြစ်လာခဲ့၏။ ကောင်းကင်ဘုံသို့ ယေရှု တက်လှမ်းသွားသည့် အချိန်ကာလဝန်းကျင်တွင် ပေတရု၌ အယူအဆများ၊ ပုန်ကန်ခြင်းများနှင့် အားနည်းချက်များစွာ ရှိသည်ကို ငါတို့အားလုံး သိကြသည်။ ဤအရာများသည် နောက်ပိုင်းတွင် အဘယ်ကြောင့် လုံးဝ ပြောင်းလဲသွားသနည်း။ ဤသည်မှာ သမ္မာတရားကို သူလိုက်စားခြင်းနှင့် တိုက်ရိုက်ဆက်နွှယ်နေသည်။ အသက်ကို လိုက်စားရာတွင် သမ္မာတရားအား လိုက်စားခြင်းကို အာရုံစူးစိုက်ရမည်။ အယူဝါဒကိုသာ နားလည်ခြင်းသည် အသုံးမတည့်သကဲ့သို့ အကြင်သူတစ်ဦး ပြောဆိုနိုင်သည့် အယူဝါဒ ပမာဏသည်လည်း အသုံးမတည့်ပေ။ ဤအရာများသည် လူတစ်ဦး၏ အသက်စိတ်သဘောထားတွင် ပြောင်းလဲမှုကို မဖြစ်စေနိုင်ပေ။ ဘုရားနှုတ်ကပတ်တော်များ၏ တိုက်ရိုက်အဓိပ္ပာယ်ကို နားလည်ခြင်းမျှသည် သမ္မာတရားကို နားလည်ခြင်းနှင့် မညီမျှပေ။ ဘုရားသခင်၏ နှုတ်ကပတ်တော်များတွင် ရှင်းလင်းဖော်ပြထားသည့် အနှစ်သာရ၊ စည်းမျဉ်တို့နှင့်သက်ဆိုင်သည့် ကိစ္စများသည် သမ္မာတရားဖြစ်သည်။ လူများက သေချာပေါက် နားလည်ခြင်း မရှိကောင်း မရှိနိုင်သော်လည်း သူ၏မိန့်မြွက်ချက် တစ်ကြောင်းချင်းစီတွင် သမ္မာတရားပါဝင်သည်။ ဥပမာအားဖြင့် ဘုရားသခင်က “သင်တို့သည် ရိုးသားသော လူများ ဖြစ်ရမည်” ဟု ပြောသည့်အခါ ဤထုတ်ပြန်ချက်တွင် သမ္မာတရား ပါဝင်သည်။ “သင်တို့သည် ဘုရားသခင်ရှေ့မှောက်တွင် ကျိုးနွံနာခံသည့် လူများ၊ ဘုရားသခင်ကို ချစ်သည့်လူများနှင့် ဘုရားသခင်ကို ကိုးကွယ်သည့်လူများ ဖြစ်လာရမည်။ သင်တို့သည် လူသားများအနေဖြင့် မိမိတို့၏တာဝန်များကို ဖြည့်ဆည်းရမည်” ကဲ့သို့သော သူ့ထံမှ ထုတ်ပြန်ချက်များ၌ သမ္မာတရားများ သာ၍ပင် ပါရှိသည်။ ဘုရားနှုတ်ကပတ်တော် တစ်ကြောင်းချင်းစီသည် သမ္မာတရား၏ ရှုထောင့်တစ်ခုကို အသေးစိတ်ရှင်းပြသည်။ ဤသမ္မာတရားတစ်ခုစီသည် အခြားသမ္မာတရားများနှင့် နီးကပ်စွာ ဆက်နွှယ်နေသည်။ ထို့ကြောင့် ဘုရားသခင်သည် သူပြောသမျှတိုင်းတွင် သမ္မာတရားကို ဖော်ပြသည်။ ပြီးလျှင် ဘုရားသခင်သည် သမ္မာတရားတစ်ခုစီနှင့်ပတ်သက်ပြီး ကျယ်ပြန့်စွာ ပြောဆိုသည်။ ဤအရာ၏ ရည်ရွယ်ချက်မှာ လူတို့အား သမ္မာတရား၏ အနှစ်သာရကို နားလည်စေရန် ဖြစ်သည်။ ဘုရားနှုတ်ကပတ်တော်ကို ဤအတိုင်းအတာထိ နားလည်သောသူများသာ ဘုရားနှုတ်ကပတ်တော်ကို နားလည်သည်ဟု ဆိုနိုင်သည်။ သင်သည် ဘုရားသခင်၏ နှုတ်ကပတ်တော်များကို ယင်းတို့၏ တိုက်ရိုက် အဓိပ္ပာယ်အတိုင်းသာ နားလည်ပြီး ရှင်းပြကာ အနှစ်မဲ့သော စကားများနှင့် အယူဝါဒများကို ပြောဆိုပါက သင်၏နားလည်မှုသည် သမ္မာတရားနှင့်သက်ဆိုင်သည့် နားလည်မှု တစ်ခု မဟုတ်ပေ။ သင်သည် အပြောသက်သက်သာ ရှိပြီး လက်တွေ့မလုပ်ဘဲ ကြွားဝါနေခြင်း၊ အယူဝါဒဖြင့် ဟိုစပ်စပ်သည်စပ်စပ် လုပ်နေခြင်းသာ ဖြစ်ပေသည်။

လူတို့သည် ဘုရားသခင်၏ အမှုတော်ကို မတွေ့ကြုံမီနှင့် သမ္မာတရားကို နားမလည်မီတွင် ၎င်းတို့၏ အတွင်းမှ ချုပ်ထိန်းပြီး လွှမ်းမိုးထားသည်မှာ စာတန်၏ သဘာဝ ဖြစ်သည်။ ထိုသဘာဝတွင် အတိအကျအားဖြင့် မည်သည့်အရာ ပါဝင်သနည်း။ ဥပမာအားဖြင့် အဘယ်ကြောင့် သင်သည် တစ်ကိုယ်ကောင်းဆန်ရသနည်း။ အဘယ်ကြောင့် သင်သည် သင်၏ ကိုယ်ပိုင်အဆင့်အတန်းကို ကာကွယ်ရသနည်း။ အဘယ်ကြောင့် သင်သည် သင်၏ ခံစားချက်များ၏ လွှမ်းမိုးခြင်းကို ဤမျှလောက် ခံရသနည်း။ အဘယ်ကြောင့် သင်သည် ထိုမဖြောင့်မတ်သောအရာများနှင့် ထိုဆိုးယုတ်သောအရာများကို ကြိုက်နှစ်သက်ရသနည်း။ ထိုသို့သောအရာများကို သင် ကြိုက်နှစ်သက်ခြင်းအတွက် အခြေခံအကြောင်းရင်းမှာ အဘယ်အရာဖြစ်သနည်း။ ဤအရာများသည် အဘယ်မှ လာသနည်း။ အဘယ်ကြောင့် သင်သည် ၎င်းတို့ကို ကြိုက်နှစ်သက်ပြီး လက်ခံရသနည်း။ ယခုအချိန်တွင် သင်တို့အားလုံး နားလည်လာကြပြီး ဖြစ်သည်၊ အဓိကအကြောင်းရင်းမှာ စာတန်၏ အဆိပ်အတောက်များသည် လူ၏ အတွင်း၌ ရှိနေသောကြောင့် ဖြစ်သည်။ ဤသို့ဆိုလျှင် စာတန်၏ အဆိပ်ဆိုသည်မှာ အဘယ်နည်း။ ယင်းကို မည်သို့ ဖော်ပြနိုင်သနည်း။ ဥပမာအားဖြင့်၊ သင်က “လူများ အဘယ်သို့ အသက်ရှင်နေထိုင်သင့်သနည်း။ လူများသည် အဘယ်အရာအတွက် အသက်ရှင်သင့်သနည်း” ဟု မေးပါက၊ သူတို့က “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဟု ဖြေကြလိမ့်မည်။ ဤတစ်ခုတည်းသော စကားစုက ပြဿနာ၏ တကယ့်အရင်းအမြစ်ကို ဖော်ပြလေသည်။ စာတန်၏ အတွေးအခေါ်နှင့် တွေးခေါ်မှုစနစ်တို့သည် လူသားတို့၏ အသက်တာများ ဖြစ်လာပြီဖြစ်သည်။ လူများသည် အဘယ်အရာကို လိုက်စားသည်ဖြစ်စေ ထိုသို့လုပ်ဆောင်ခြင်းသည် မိမိတို့ကိုယ်တိုင်အတွက်သာ ဖြစ်သည်။ ထို့ကြောင့် ၎င်းတို့သည် မိမိတို့ကိုယ်ကိုအတွက်သာ အသက်ရှင်ကြသည်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဟူသော ဤအရာမှာ လူသား၏အသက် ဒဿနအမြင်ဖြစ်ပြီး ယင်းက လူသား၏ သဘာဝကိုလည်း ကိုယ်စားပြုလေသည်။ ဤစကားများသည် ဖောက်ပြန်ပျက်စီးသော လူသားမျိုးနွယ်၏ သဘာဝ၊ ဖောက်ပြန်ပျက်စီးသော လူသားမျိုးနွယ်၏ ဆိုးယုတ်သော သဘာဝ၏ အမှန်တကယ် ပြယုဂ်ဖြစ်လာနှင့်ပြီးဖြစ်သည်။ ဤဆိုးယုတ်သော သဘာဝသည် ဖောက်ပြန်ပျက်စီးသော လူသားမျိုးနွယ်၏ ဖြစ်တည်မှုအတွက် အခြေခံအချက် ဖြစ်လာနှင့်ပြီးဖြစ်သည်။ နှစ်ထောင်ချီကြာသည်အထိ ဖောက်ပြန်ပျက်စီးသော လူသားမျိုးနွယ်သည် လက်ရှိအချိန်ကာလအထိ စာတန်၏ အဆိပ်ဖြင့် အသက်ရှင်ခဲ့ပြီးဖြစ်သည်။ စာတန်လုပ်သမျှအရာတိုင်းသည် သူကိုယ်တိုင်၏ လိုအင်ဆန္ဒ၊ ရည်မှန်းချက်နှင့် ဦးတည်ချက်များအတွက်ဖြစ်သည်။ သူသည် ဘုရားသခင်ကို ကျော်လွန်ချင်သည်။ ဘုရားသခင်ထံမှ လွတ်မြောက်ချင်သည်။ ဘုရားသခင်ဖန်ဆင်းသောအရာအားလုံးကို ချုပ်ကိုင်ချင်သည်။ ယခုအခါတွင် လူတို့သည် စာတန်၏ ဖျက်ဆီးခြင်းကို ခံရသည်အထိဖြစ်လာခဲ့သည်။ ၎င်းတို့အားလုံးတွင် ဆိုးယုတ်သော သဘာဝများရှိသည်။ ၎င်းတို့အားလုံးသည် ဘုရားကို ငြင်းပယ်ပြီး ဆန့်ကျင်ဖို့ ကြိုးစားသည်။ ပြီးလျှင် ၎င်းတို့သည် ၎င်းတို့ကိုယ်တိုင်၏ ကံကြမ္မာကို ထိန်းချုပ်လိုပြီး ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို ဆန့်ကျင်ဖို့ ကြိုးစားသည်။ ၎င်းတို့၏ ရည်မှန်းချက်များနှင့် လိုအင်ဆန္ဒတို့သည် စာတန်နှင့် အတိအကျပင် တူညီသည်။ ထို့ကြောင့် လူသား၏ သဘာဝသည် စာတန်၏ သဘာဝဖြစ်သည်။ အမှန်တကယ်တွင် လူများစွာ၏ ဆောင်ပုဒ်များနှင့် ပြောရိုးစကားများသည် လူ့သဘာဝကို ကိုယ်စားပြုပြီး လူ့ဖောက်ပြန်ပျက်စီးမှု၏ အနှစ်သာရကို ထင်ဟပ်သည်။ လူတို့ရွေးချယ်သော အရာများသည် ၎င်းတို့ကိုယ်တိုင်၏ ကြိုက်နှစ်သက်မှုများဖြစ်သည်။ ယင်းတို့အားလုံးသည် လူတို့၏ စိတ်သဘောထားများနှင့် လိုက်စားမှုများကို ကိုယ်စားပြု၏။ လူတစ်ယောက်ပြောသည့် စကားတိုင်းတွင်၊ သူလုပ်သမျှတွင် မည်မျှပင် ဟန်ဆောင်ထားပါစေ သူ၏ သဘာဝကို မဖုံးကွယ်နိုင်ပေ။ ဥပမာအားဖြင့် ဖာရိရှဲများသည် ပုံမှန်အားဖြင့် အလွန်ကောင်းစွာ တရားဟောလေ့ရှိသည်။ သို့သော် ယေရှုဖော်ပြသော တရားဒေသနာများနှင့် သမ္မာတရားများကို ၎င်းတို့ ကြားသောအခါ လက်ခံမည့်အစား ယင်းတို့ကို ရှုတ်ချကြသည်။ ဤသည်မှာ သမ္မာတရားကို အလွန်အမင်း မနှစ်မြို့ဘဲ မုန်းတီးသည့် ဖာရိရှဲတို့၏ သဘာဝနှင့် အနှစ်သာရကို ဖော်ထုတ်ပြ၏။ လူအချို့သည် အလွန်ပင် လှပစွာ စကားပြောဆိုပြီး မိမိတို့ကိုယ်ကို အယောင်ဆောင်ရာတွင် ကျွမ်းကျင်ကြသည်။ သို့သော် အခြားလူတို့သည် ၎င်းတို့နှင့် အချိန်ခဏကြာ ပတ်သက်ပြီးနောက် ၎င်းတို့၏သဘာဝက အလွန်ပင် လှည့်စားပြီး မရိုးသားကြောင်းကို တွေ့ရှိရလေသည်။ ၎င်းတို့နှင့် ကြာမြင့်စွာ ပတ်သက်ပြီးနောက်တွင် အခြားလူတိုင်းက ၎င်းတို့၏ သဘာဝ အနှစ်သာရကို ရှာဖွေတွေ့ရှိရသည်။ အဆုံးတွင် အခြားလူများက အောက်ပါအတိုင်း ကောက်ချက်ချကြတော့၏။ ထိုသူတို့သည် သမ္မာတရားနှင့်ဆိုင်သည့် စကားတစ်ခွန်းမျှ မပြောဘဲ လှည့်စားတတ်ကြသည်ဟူ၍ ဖြစ်သည်။ ဤပြောဆိုချက်က ဤသို့သောလူ၏ သဘာဝကို ကိုယ်စားပြုသည်။ ပြီးလျှင် ယင်းသည် ၎င်းတို့၏ သဘာဝအနှစ်သာရတို့နှင့်ဆိုင်သော အကောင်းဆုံး သာဓကနှင့် သက်သေ ဖြစ်၏။ ၎င်းတို့၏ လောကီဆိုင်ရာ ဆက်ဆံမှုများမှာ မည်သူ့ကိုမျှ အမှန်တရား မပြောရန်ဖြစ်သည့်အပြင် မည်သူ့ကိုမျှလည်း မယုံကြည်ရန် ဖြစ်သည်။ လူသား၏ ဆိုးယုတ်သော သဘာဝတွင် ဆိုးယုတ်သောအတွေးအခေါ် နှင့်အဆိပ်များ အမြောက်အမြား ပါဝင်သည်။ သင်သည် တစ်ခါတစ်ရံ သင်ကိုယ်တိုင် ယင်းတို့ကို သတိပင်မထားမိသကဲ့သို့ နားမလည်ပေ၊ သို့သော် သင့်ဘဝ၏ တဒင်္ဂတိုင်းသည် ယင်းတို့အပေါ် အခြေခံလေသည်။ ထို့အပြင် ဤအရာများမှာ အတော်အတန် မှန်ကန်ပြီး ကျိုးကြောင်းဆီလျော်ကာ လုံးဝ မမှားယွင်းဟု သင်ထင်သည်။ ဤသည်မှာ စာတန်၏ အတွေးအခေါ်များသည် လူတို့၏ သဘာဝ ဖြစ်လာကြောင်း၊ လူတို့သည် ထိုအရာများအတိုင်း လုံးဝ အသက်ရှင်နေထိုင်ပြီး ဤအသက်ရှင်နေထိုင်နည်းက ကောင်းသည်ဟု ထင်မြင်ကြကြောင်း၊ နောင်တရသည့်စိတ် လုံးဝ မရှိကြကြောင်းတို့ကို ပြရန် လုံလောက်သည်။ ထို့ကြောင့် ၎င်းတို့သည် ၎င်းတို့၏ ဆိုးယုတ်သော သဘာဝကို စဉ်ဆက်မပြတ် ထုတ်ဖော်နေကြပြီး ၎င်းတို့သည် စာတန်၏ အတွေးအခေါ်များအားဖြင့် မပြတ် အသက်ရှင်နေကြလေသည်။ စာတန်၏ သဘာဝသည် လူသားမျိုးနွယ်၏ အသက်ဖြစ်ပြီး ယင်းသည် လူသားမျိုးနွယ်၏ သဘာဝ အနှစ်သာရဖြစ်သည်။ သဘာဝက မည်သည့်အရာဖြစ်သည်ဆိုသည်ကို နှုတ်ဖြင့် အနှစ်ချုပ်ပြောဆိုခြင်းအားဖြင့် အပြည့်အဝ ဖော်ပြနိုင်သည်။ လူ့သဘာဝတွင် မာနထောင်လွှားခြင်း၊ စိတ်ကြီးဝင်ခြင်း၊ ထူးချွန်ရန် ဆန္ဒရှိခြင်းတို့ရှိသည်။ အကျိုးအမြတ်ကို အရာရာတိုင်းထက် ရှေ့တန်းတင်သော ကြေးစားဆန်သည့် လောဘလည်း ပါဝင်ပြီး ဘဝကို အရေးစိုက်ခြင်းမရှိပေ။ လူ့သဘာဝထဲတွင် လှည့်စားခြင်း၊ ကလိမ်ကျခြင်း၊ အချိန်တိုင်းတွင် လူတို့အား လိမ်ညာတတ်ခြင်းတို့အပြင် မခံနိုင်လောက်ဖွယ်ဖြစ်သော ကောက်ကျစ်မှုနှင့် ညစ်ညမ်းမှုတို့လည်း ရှိသည်။ ဤသည်မှာ လူ့သဘာဝ၏ အနှစ်ချုပ်ဖြစ်သည်။ သင်သည် သင်၏ သဘာဝအတွင်းတွင် ဖွင့်ပြလာသော လက္ခဏာများစွာကို ပိုင်းခြားသိမြင်နိုင်လျှင် သင်၏ သဘာဝကို နားလည်ပြီးဖြစ်သည်။ သို့ရာတွင် သင်သည် သင်၏ သဘာဝအတွင်းတွင် ဖွင့်ပြသော အရာများကို လုံးဝ နားမလည်လျှင် သင်ကိုယ်တိုင်၏ သဘာဝအပေါ် မည်သည့်နားလည်မှုမျှမရှိပေ။ ပေတရုသည် ဘုရားသခင်၏ နှုတ်ကပတ်တော်များ၏ စစ်ဆေးခြင်းနှင့် သူ့အတွက် ဘုရားသခင် ပေးခဲ့သည့် အမျိုးမျိုးသော စမ်းသပ်မှုများ အတွင်းမှတစ်ဆင့် သူ့ကိုယ်သူ သိရှိလာဖို့ရန်နှင့် သူ့အထဲတွင် ထုတ်ဖော်ပြခဲ့ပြီး ဖြစ်သည့်အရာကို ဆန်းစစ်ဖို့ရန် ကြိုးစားခဲ့သည်။ မိမိကိုယ်ကို အမှန်တကယ် သူ သိနားလည်လာခဲ့သည့် အချိန်တွင်၊ လူသားများက မည်မျှနက်ရှိုင်းစွာ ဖောက်ပြန်ပျက်စီးသည်နှင့် ၎င်းတို့ ဘုရားသခင်ကို အစေခံခြင်းငှာ မည်မျှ တန်ဖိုးမဲ့ပြီး မထိုက်တန်ပုံနှင့် သူ၏ရှေ့မှောက်တွင် အသက်ရှင်ရန် လူသားက မထိုက်တန်သည်ဆိုသည်တို့ကိုသာ ပေတရု နားလည်ခဲ့ရသည်။ ထို့နောက် ပေတရုသည် ဘုရားသခင်၏ ရှေ့တွင် လဲကျပျပ်ဝပ်ခဲ့သည်။ များစွာတွေ့ကြုံပြီးနောက်တွင် နောက်ဆုံးတွင် ပေတရုသည်၊ “ဘုရားသခင်ကို သိကျွမ်းခြင်းသည် တန်ဖိုးအရှိဆုံးသော အရာဖြစ်၏။ ဘုရားသခင်ကို မသိကျွမ်းမီ ငါသေခဲ့လျှင်၊ အင်မတန် ဝမ်းနည်းစရာ ဖြစ်လိမ့်မည်၊ ဘုရားသခင်ကို သိကျွမ်းခြင်းသည် အရေးကြီးဆုံး၊ အဓိပ္ပာယ်အရှိဆုံးသော အရာဖြစ်သည်။ လူသားသည် ဘုရားသခင်ကို မသိလျှင်၊ သူသည် အသက်ရှင်ဖို့ မထိုက်သကဲ့သို့ တိရစ္ဆာန်များနှင့်အတူတူပင်ဖြစ်သည်၊ အသက်မရှိပါ” ဟု ခံစားလာရသည်။ ပေတရု၏ အတွေ့အကြုံ ဤအဆင့်သို့ ရောက်ရှိသည့် အချိန်တွင်၊ သူသည် မိမိ၏ ကိုယ်ပိုင် သဘာဝကို သိလာပြီး ယင်းနှင့်သက်ဆိုင်သည့် အတော်အတန် ကောင်းမွန်သော သိနားလည်မှုကိုလည်း သူ ရရှိခဲ့ပြီးဖြစ်သည်။ ယနေ့ခေတ် လူတို့ ရှင်းပြနိုင်သကဲ့သို့ ယင်းကို ပေတရု ရှင်းပြနိုင်ခဲ့လိမ့်မည် မဟုတ်သော်လည်း၊ ပေတရုသည် ဤအခြေအနေသို့ ဧကန်အမှန် ရောက်ရှိခဲ့ပြီးဖြစ်သည်။ ထို့ကြောင့် သမ္မာတရားကို လိုက်စားခြင်းလမ်းကြောင်းကို လျှောက်ခြင်းနှင့် ဘုရားသခင်အားဖြင့် စုံလင်စေခြင်းကို ကြိုးပမ်းရရှိခြင်းသည် ဘုရားသခင်၏ မိန့်မြွက်ချက်များအတွင်းမှ မိမိ၏ ကိုယ်ပိုင်သဘာဝကို သိနားလည်ခြင်းကို လိုအပ်သည့်အပြင် စကားလုံးများဖြင့် ရှင်းလင်းစွာနှင့် ရိုးရှင်းစွာ ပြောရင်း မိမိသဘာဝ၏ ရှုထောင့်အမျိုးမျိုးကို သဘောပေါက်ခြင်းနှင့် ယင်းကို တိတိကျကျ ဖော်ပြခြင်းတို့ ပါဝင်လေသည်။ ဤသည်သာလျှင် သင့်ကိုယ်သင် အမှန်တကယ် သိခြင်းဖြစ်ပြီး ဤနည်းအားဖြင့်သာ သင်သည် ဘုရားသခင် တောင်းဆိုသည့် ရလဒ်ကို ကြိုးပမ်းရရှိလိမ့်မည် ဖြစ်သည်။ သင်၏ အသိပညာသည် ဤအဆင့်သို့ မရောက်သေးသော်လည်း၊ သင်က မိမိကိုယ်ကိုယ် သိရှိပြီး၊ အသက်ရရှိပြီးဖြစ်သည်ဟု အခိုင်အမာဆိုလျှင်၊ သင် လေလုံးထွားနေခြင်း သက်သက်သာ မဟုတ်လော။ သင်သည် မိမိကိုယ်ကိုယ် မသိရှိသကဲ့သို့၊ ဘုရားသခင်ရှေ့တွင် သင် မည်သည့်အရာ ဖြစ်သည်၊ လူသား ဖြစ်ခြင်း၏ စံနှုန်းများကို သင် အမှန်တကယ် ပြည့်မီသည် မပြည့်မီသည် သို့မဟုတ် သင့်အတွင်းတွင် ဆိုးယုတ်သော အရိပ်လက္ခဏာများ မည်မျှ သင် ရှိသေးသည်ကိုလည်း သင် မသိပေ။ သင် မည်သူနှင့် သက်ဆိုင်သည်ကို မရှင်းလင်းသေးသကဲ့သို့၊ မိမိကိုယ်ကိုယ် သိရှိခြင်း တစ်ခုတလေမျှပင် သင် မရှိပေ၊ ထို့ကြောင့် ဘုရားသခင်ရှေ့တွင် သင် မည်သို့ ဆင်ခြင်တုံတရား ပိုင်ဆိုင်နိုင်မည်နည်း။ ပေတရုက အသက်ကို ရှာဖွေလိုက်စားသည့် အချိန်တွင် မိမိကိုယ်ကိုယ် သိနားလည်ခြင်းနှင့် သူ၏ စမ်းသပ်မှုများ ဖြစ်စဉ်တစ်လျှောက် မိမိ၏ စိတ်သဘောထား အသွင်ပြောင်းလဲခြင်းအပေါ် သူ အာရုံစိုက်ခဲ့ပြီး ဘုရားသခင်ကို သိရှိရန် သူကြိုးပမ်းခဲ့သည်။ နောက်ဆုံးတွင် သူက၊ “လူတို့သည် ဘဝတွင် ဘုရားသခင်ကို သိနားလည်မှု ရှာဖွေရမည်၊ ကိုယ်တော့်ကို သိရှိခြင်းသည် အရေးပါဆုံးသောအရာ ဖြစ်သည်။ ဘုရားသခင်ကို ကျွန်ုပ် မသိလျှင်၊ ကျွန်ုပ်သေဆုံးသည့်အခါ ငြိမ်းချမ်းစွာ အနားယူနိုင်မည် မဟုတ်ပါ။ ကျွန်ုပ် သူ့ကို သိရှိသည်နှင့်တစ်ပြိုင်နက် ဘုရားသခင်က ကျွန်ုပ်ကို ထိုအချိန်တွင် သေစေလျှင် ကျွန်ုပ် အဝမ်းမြောက်ဆုံး ခံစားရပြီးဖြစ်လိမ့်မည်။ ကျွန်ုပ် စိုးစဉ်းမျှ ညည်းညူလိမ့်မည် မဟုတ်သကဲ့သို့၊ ကျွန်ုပ်၏ ဘဝတစ်ခုလုံး ကျေနပ်ရပါလိမ့်မည်” ဟု တွေးသည်။ ပေတရုသည် ဘုရားသခင်ကို စတင်ယုံကြည်ခဲ့ပြီးသည့်နောက်တွင် ချက်ချင်း ဤသိနားလည်မှု အဆင့်ကို ရရှိနိုင်ခဲ့သည်မဟုတ်ပါ သို့မဟုတ် ဤအခြေအနေကို ရောက်ရှိနိုင်ခဲ့သည် မဟုတ်ပါ၊ ထိုအစား ကြီးမားသော စမ်းသပ်မှုများစွာ သူ ကြုံခဲ့ရသည်။ သူ၏ အတွေ့အကြုံသည် သမိုင်းမှတ်တိုင် တစ်ခုခုသို့ ရောက်ခဲ့ရပြီး၊ ဘုရားသခင်ကို သိရှိခြင်း၏ တန်ဖိုးကို သူ မသိနိုင်မီ မိမိကိုယ်ကိုယ် လုံးဝ နားလည်ဖို့ရန် ဖြစ်ခဲ့သည်။ ထို့ကြောင့် ပေတရု လျှောက်ခဲ့သည့် လမ်းကြောင်းသည် သမ္မာတရားကို လိုက်စားခြင်းလမ်းကြောင်း၊ အသက်ကို ရရှိခြင်းနှင့် စုံလင်ခံရခြင်း လမ်းကြောင်းတစ်ခု ဖြစ်ခဲ့သည်။ ဤသည်မှာ သူ၏ တိကျသော လက်တွေ့လုပ်ဆောင်မှုကို အဓိက အာရုံစိုက်ခဲ့သည့် ရှုထောင့်တစ်ခု ဖြစ်သည်။

ဘုရားသခင်အပေါ် သင်တို့၏ ယုံကြည်ခြင်းတွင် မည်သည့်လမ်းကြောင်းကို သင်တို့ ယခု လျှောက်လှမ်းနေသနည်း။ သင်သည် ပေတရုကဲ့သို့မပြုလုပ်လျှင်၊ အသက်ကိုမရှာဖွေလျှင်၊ မိမိကိုယ်ကို နားမလည်လျှင်၊ ဘုရားကို မသိမြင်လျှင် သင်သည် ပေတရု၏ လမ်းကြောင်းကို လျှောက်လှမ်းခြင်းမရှိပေ။ ယနေ့ခေတ်တွင်၊ လူအများစုသည် ဤအခြေအနေမျိုးတွင် ရှိကြ၏။ ကောင်းချီးမင်္ဂလာများကို ရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် မိမိကိုယ်ကိုယ် အသုံးတော်ခံရမည်ဖြစ်ပြီး သူ့အတွက် အဖိုးအခပေးရမည်။ ကောင်းချီးမင်္ဂလာများရရှိဖို့ရန်အလို့ငှာ၊ ဘုရားသခင်အတွက် ကျွန်ုပ် အရာရာ စွန့်လွှတ်ရမည်။ ကျွန်ုပ်ကို ပေးအပ်ထားသည့်အရာကို ကျွန်ုပ် ပြည့်စုံစေရမည်ဖြစ်ပြီး ကျွန်ုပ်၏ တာဝန်ကို ကျွန်ုပ် ကောင်းစွာ ဆောင်ရွက်ရမည်ဟူ၍ ဖြစ်သည်။ ဤအခြေအနေကို ကောင်းချီးမင်္ဂလာများ ရရှိဖို့ ရည်ရွယ်ချက်က စိုးမိုးထားလေသည်။ ယင်းမှာ ဘုရားသခင်ထံမှ ဆုလာဘ်များ ရရှိခြင်းနှင့် သရဖူရရှိခြင်းနှင့်ဆိုင်သော ရည်ရွယ်ချက်အတွက်အလို့ငှာ သူ့အတွက် မိမိကိုယ်ကိုယ် လုံးလုံးလျားလျား အသုံးခံခြင်းနှင့်ဆိုင်သော သာဓကတစ်ခု ဖြစ်သည်။ ထိုသို့သော လူတို့သည် မိမိတို့၏ စိတ်နှလုံးများထဲတွင် သမ္မာတရားမရှိကြသကဲ့သို့၊ ၎င်းတို့၏ သိနားလည်မှုမှာ ၎င်းတို့ သွားသည့် နေရာတကာတွင် ၎င်းတို့ ကြွားဝါကြသည့် အနည်းငယ်သော စကားများနှင့် အယူဝါဒများသာ ပါရှိသည်မှာ သေချာပေ၏။ ၎င်းတို့၏ လမ်းကြောင်းသည် ပေါလု၏ လမ်းကြောင်းဖြစ်သည်။ ထိုသို့သောလူတို့၏ ယုံကြည်ခြင်းသည် အတောမသတ်သော အားသွန်ခွန်စိုက် အလုပ် ဆောင်ရွက်ချက် တစ်ခုဖြစ်ပြီး စိတ်ထဲတွင် ၎င်းတို့ ပိုမိုလုပ်ဆောင်လေ၊ ဘုရားသခင်အပေါ် ၎င်းတို့သစ္စာရှိခြင်းကို ထိုအရာက ပိုမိုသက်သေပြလေဟု ခံစားကြသည်။ ၎င်းတို့ ပိုမိုလုပ်ဆောင်လေ၊ ဘုရားသခင်က သေချာပေါက် ပိုမိုစိတ်ကျေနပ်မှုရှိလေ ဖြစ်လိမ့်မည်ဖြစ်ပြီး ၎င်းတို့ ပိုမိုလုပ်ဆောင်လေ၊ ဘုရားသခင်၏ ရှေ့မှောက်တွင် သရဖူပေးခံရဖို့ ၎င်းတို့ ပိုမိုထိုက်တန်လေ ဖြစ်လိမ့်မည်ဖြစ်ကာ၊ သာ၍ ကြီးမားသော ကောင်းချီးမင်္ဂလာများကို ၎င်းတို့ ရရှိကြလိမ့်မည်ဟု ခံစားကြလေသည်။ ခရစ်တော်အတွက် ၎င်းတို့ ဆင်းရဲဒုက္ခခံနိုင်လျှင်၊ တရားဟောနိုင်ပြီး အသေခံနိုင်လျှင်၊ ၎င်းတို့၏ ကိုယ်ပိုင်ဘဝများကို ၎င်းတို့ စတေးခံနိုင်လျှင်၊ ၎င်းတို့ကို ဘုရားသခင် ပေးအပ်ထားသည့် တာဝန်များအားလုံးကို ပြည့်စုံစေနိုင်လျှင်၊ ၎င်းတို့သည် အကြီးမားဆုံးသော ကောင်းချီးမင်္ဂလာများ ရရှိသူများဖြစ်ပြီး ၎င်းတို့သည် သရဖူများ အပေးခံရဖို့ သေချာလိမ့်မည်ဟု ၎င်းတို့ တွေးကြလေသည်။ ဤသည်မှာ ပေါလု စိတ်ကူးခဲ့သည့် အရာနှင့် သူ ကြိုးစားခဲ့သည့်အရာ အတိအကျ ဖြစ်သည်။ ဤသည်မှာ သူ လျှောက်လှမ်းခဲ့သည့် တိကျသော လမ်းကြောင်း ဖြစ်ပြီး၊ ပေါလုက ဘုရားသခင်ကို အစေခံရန် အလုပ်လုပ်ခဲ့သည်မှာ ထိုသို့သော အတွေးများ၏ လမ်းညွှန်မှုအောက်တွင် ဖြစ်သည်။ ထို အတွေးများနှင့် ရည်ရွယ်ချက်များက ဆိုးယုတ်သော သဘာဝမှ ပေါ်ပေါက်ပေသည် မဟုတ်လော။ ယင်းမှာ ကမ္ဘာမြေပေါ်တွင်ရှိစဉ် အသိပညာကို လိုက်စားရမည်ဖြစ်ပြီး၊ ယင်းကို ရရှိပြီးသည့်နောက်တွင် လူအုပ်မှ ၎င်းတို့ ထင်ပေါ်နိုင်သည်၊ အရာရှိများ ဖြစ်လာနိုင်ပြီး အဆင့်အတန်း ရှိနိုင်သည်ဟု ယုံကြည်ကြသည့် လောကီလူသားများကဲ့သို့သာ ဖြစ်ပေသည်။ ၎င်းတို့သည် အဆင့်အတန်း ရှိသည်နှင့်တစ်ပြိုင်နက် ၎င်းတို့၏ ရည်မှန်းချက်များကို ၎င်းတို့ ပြည့်မြောက်စေနိုင်ပြီး ၎င်းတို့၏ စီးပွားရေးလုပ်ငန်းများနှင့် မိသားစု နေထိုင်မှုစနစ်တို့ကို ကြီးပွားသော အဆင့်တစ်ခုသို့ မီအောင် လုပ်ဆောင်နိုင်သည်ဟု ၎င်းတို့က ထင်ကြသည်။ ဘာသာတရားမရှိသူများအားလုံးသည် ဤလမ်းကြောင်းကို လျှောက်လှမ်းကြသည် မဟုတ်လော။ ဤစာတန်ဆန်သော သဘာဝ၏ ကြီးစိုးခြင်းခံရသူများသည် ၎င်းတို့၏ ယုံကြည်ခြင်းတွင် ပေါလုကဲ့သို့သာ ဖြစ်နိုင်သည်။ ၎င်းတို့က တွေးကြသည်။ “ဘုရားသခင်အတွက် မိမိကိုယ်ကိုယ် အသုံးတော်ခံဖို့ အရာရာကို ငါ စွန့်ပစ်ရမည်။ ဘုရားသခင်၏ ရှေ့မှောက်တွင် ငါ သစ္စာစောင့်သိရမည်ဖြစ်ပြီး၊ နောက်ဆုံးတွင် ကြီးမြတ်သော ဆုလာဘ်များနှင့် ကြီးမြတ်သော သရဖူများကို ရရှိလိမ့်မည်။” ဤသည်မှာ လောကီအရာများကို လိုက်စားကြသည့် လောကီလူတို့၏ သဘောထားအတိုင်း ဖြစ်ပေသည်။ ၎င်းတို့သည် လုံးဝ ကွဲပြားခြင်းမရှိသကဲ့သို့ တူညီသည့် သဘာဝကို ၎င်းတို့ ခံစားရသည်။ လူတို့သည် ဤဆိုးယုတ်သော သဘာဝမျိုး ရှိကြသည့်အခါ၊ အပြင်လောကထဲတွင်၊ ၎င်းတို့သည် အသိပညာ၊ ပညာ၊ ဂုဏ်အဆင့်အတန်းတို့ကို ရရှိရန်နှင့် လူအုပ်မှ ထင်ပေါ်ဖို့ ကြိုးစားကြလိမ့်မည်။ ၎င်းတို့သည် ဘုရားသခင်ကို ယုံကြည်လျှင် ကြီးမားသော သရဖူများ နှင့် ကြီးမားသော ကောင်းချီးမင်္ဂလာများကို ရရှိဖို့ ၎င်းတို့ ကြိုးစားကြလိမ့်မည်။ လူတို့သည် ဘုရားသခင်ကို ယုံကြည်သည့်အခါတွင် သမ္မာတရားကို မလိုက်စားကြလျှင်၊ ဤလမ်းကြောင်းကို ၎င်းတို့ လျှောက်ဖို့ သေချာသည်။ ဤသည်မှာ မပြောင်းလဲသော အမှန်တရား၊ ယင်းသည် သဘာဝ ဥပဒေသတစ်ခုဖြစ်သည်။ သမ္မာတရားကို မလိုက်စားသည့်လူများ လျှောက်သည့်လမ်းကြောင်းသည် ပေတရု၏ လမ်းကြောင်းကို လုံးလုံး ဆန့်ကျင်သည့် လမ်းကြောင်းတစ်ခု ဖြစ်သည်။ သင်တို့အားလုံးသည် လက်ရှိအချိန်တွင် မည်သည့်လမ်းကြောင်းပေါ်၌ ရှိနေကြသနည်း။ ပေါလု၏လမ်းကြောင်းကို လျှောက်ရန် သင်မစီစဉ်ခဲ့ခြင်း ဖြစ်နိုင်သော်လည်း ဤလမ်းကိုလျှောက်ရန် သင်၏ သဘာဝက သတ်မှတ်ထားပြီးဖြစ်သည်။ သင်ဆန္ဒမရှိသော်လည်း ထိုဦးတည်ရာသို့ သင်သွားနေ၏။ သင်သည် ပေတရု၏ လမ်းကြောင်းပေါ်သို့ ခြေချလိုသော်လည်း မည်သို့ပြုရမည်ကို ရှင်းလင်းစွာ မသိလျှင် ပေါလု၏ လမ်းကြောင်းကို မိမိဆန္ဒမပါဘဲ လျှောက်လှမ်းမိလိမ့်မည်ဖြစ်သည်။ ဤသည်မှာ အခြေအနေ၏ လက်တွေ့အရှိတရားဖြစ်သည်။ ယခုအချိန်ကာလများတွင် ပေတရု၏ လမ်းကြောင်းကို အတိအကျ မည်သို့လျှောက်သင့်သနည်း။ သင်သည် ပေတရုနှင့် ပေါလု၏ လမ်းကြောင်းကို ခွဲခြားသိမြင်နိုင်ခြင်း မရှိလျှင်၊ သို့မဟုတ် ယင်းတို့ကို လုံးဝ မရင်းနှီးလျှင် ပေတရု၏ လမ်းကြောင်းကို လျှောက်နေပါသည်ဟု မည်မျှပင် အခိုင်အမာဆိုနေပါစေ သင်၏ ထိုစကားများသည် အနှစ်မဲ့လေ၏။ ပထမဦးစွာ ပေတရု၏ လမ်းကြောင်းက မည်သည့်အရာ ဖြစ်သည်၊ ပေါလု၏ လမ်းကြောင်းက မည်သည့်အရာ ဖြစ်သည်ကို သင်ရှင်းရှင်းလင်းလင်း သိဖို့လိုသည်။ ပေတရု၏ လမ်းကြောင်းက အသက်ကို လိုက်စားခြင်းလမ်းကြောင်းဖြစ်သည်၊ စုံလင်ခြင်းအတွက် တစ်ခုတည်းသော လမ်းကြောင်းဖြစ်သည်ကို သင်အမှန်တကယ် နားလည်သည့်အခါမှသာ သူလိုက်စားသည့်အတိုင်း လိုက်စားပြီး သူလက်တွေ့လုပ်ဆောင်သည့် စည်းမျဉ်းများကို လက်တွေ့လုပ်ဆောင်လျက် ပေတရု၏ လမ်းကြောင်းကို လျှောက်လှမ်းနိုင်လိမ့်မည်။ သင်သည် ပေတရု၏ လမ်းကြောင်းကို နားမလည်လျှင် သင်လျှောက်သော လမ်းကြောင်းသည် ပေါလု၏ လမ်းကြောင်းဖြစ်လိမ့်မည်မှာ သေချာပေ၏။ သင့်အတွက် အခြားလမ်းကြောင်း မရှိသောကြောင့်ဖြစ်၏။ ထိုကိစ္စ၌ သင့်တွင် ရွေးချယ်စရာ ရှိမည်မဟုတ်ပေ။ သမ္မာတရားကို နားမလည်သောလူတို့နှင့် မလိုက်စားနိုင်သော လူတို့သည် စိတ်ခိုင်မာလျှင်ပင် ပေတရု၏ လမ်းကြောင်းကို လျှောက်ရန် ခက်ခဲလိမ့်မည်။ ဘုရားသခင်က ယခုအခါတွင် ကယ်တင်ခြင်းနှင့် စုံလင်စေခြင်းသို့ရောက်ရာ လမ်းကြောင်းကို သင်တို့အား ဖွင့်ပြပြီးဖြစ်သည်မှာ သူ၏ ကျေးဇူးတော်နှင့် မြှင့်တင်ပေးခြင်း ဖြစ်သည်ဟု ဆိုနိုင်သည်။ သင်တို့အား ပေတရု၏ လမ်းကြောင်းပေါ်သို့ လမ်းပြပေးသောသူသည် သူပင်ဖြစ်သည်။ ဘုရားသခင်၏ လမ်းပြမှုနှင့် ဉာဏ်အလင်းဖွင့်ပြမှုမပါဘဲ မည်သူကမျှ ပေတရု၏ လမ်းကြောင်းကို လျှောက်နိုင်မည် မဟုတ်ပေ။ ပြီးလျှင် တစ်ခုတည်းသော ရွေးချယ်မှုမှာ ပျက်စီးခြင်းသို့ ဦးတည်သော ပေါလု၏ ခြေလှမ်းများနောက် လိုက်လျက် ပေါလု၏ လမ်းကြောင်းအတိုင်း လျှောက်သွားဖို့ပင် ဖြစ်လိမ့်မည်။ ထိုအချိန်က ပေါလုသည် ထိုလမ်းကြောင်းကို လျှောက်ခြင်းက မှားယွင်းသည်ဟု မခံစားရခဲ့ပေ။ ယင်းမှာ မှန်ကန်သည်ဟု သူအပြည့်အဝ ယုံကြည်ခဲ့၏။ သမ္မာတရားကို သူမရရှိခဲ့၊ အထူးသဖြင့် သူသည် စိတ်သဘောထားတွင် ပြောင်းလဲမှုကို မကြုံခဲ့ပေ။ သူ့ကိုယ်သူ အလွန်အမင်း ယုံကြည်ခဲ့သည်။ ဤသို့ ယုံကြည်ခြင်းတွင် ပြဿနာအနည်းငယ်မျှမရှိဟု သူခံစားခဲ့ရ၏။ သူသည် ယုံကြည်မှုအပြည့်နှင့်၊ အဆုံးစွန် မိမိကိုယ်ကို စိတ်ချမှုနှင့် ရှေ့ဆက်သွားခဲ့သည်။ နောက်ဆုံးတွင် သူသည် လုံးဝ အသိတရား မဝင်ခဲ့ပေ။ သူ့အတွက် အသက်ရှင်ရန်မှာ ခရစ်တော်ဖြစ်သည်ဟု ထင်ဆဲဖြစ်သည်။ ဤသို့ဖြင့် ပေါလုသည် အဆုံးတိုင်အောင် ထိုလမ်းကြောင်းအတိုင်း ဆက်သွားခဲ့သည်။ နောက်ဆုံးတွင် သူသည် အပြစ်ဒဏ်ပေးခံရသောအခါ သူ့အတွက် အရာအားလုံး ပြီးဆုံးသွားပြီ ဖြစ်သည်။ ပေါလု၏ လမ်းကြောင်း၌ စိတ်သဘောထား ပြောင်းလဲမှုကို ရှာဖွေခြင်း ပါဝင်ဖို့ မဆိုထားနှင့်၊ သူ့ကိုယ်သူသိခြင်းပင် မပါဝင်ပေ။ သူသည် သူ၏ ကိုယ်ပိုင်သဘာဝကို လုံးဝ မစိစစ်သကဲ့သို့ သူအဘယ်သို့ ဖြစ်သည်ကိုလည်း လုံးဝ မသိမြင်ခဲ့ပေ။ သူသည် ယေရှုကို ဖိနှိပ်ရာတွင် အဓိကတရားခံ ဖြစ်သည်ကိုသာ သူသိခဲ့သည်။ သို့သော် သူသည် သူ၏ ကိုယ်ပိုင်သဘာဝကို အနည်းငယ်မျှ နားလည်ခြင်း မရှိခဲ့ပေ။ သူ၏အမှု ပြီးဆုံးပြီးနောက်တွင် ပေါလုက သူသည် ခရစ်တော်ကဲ့သို့ အသက်ရှင်ခဲ့ပြီး ဆုချီးမြှင့်ခြင်းခံရသင့်သည်ဟု ခံစားခဲ့ရသည်။ ပေါလုလုပ်ခဲ့သော အလုပ်သည် ဘုရားသခင်အတွက် ပေးသော အစေခံခြင်းမျှသာ ဖြစ်၏။ ပေါလုသည် သူကိုယ်တိုင်အတွက်မူ သန့်ရှင်းသော ဝိညာဉ်တော်ထံမှ ဖွင့်ပြခြင်းအချို့ကို ရရှိခဲ့သော်လည်း သမ္မာတရား၊ သို့မဟုတ် အသက်ကို လုံးဝ မရရှိခဲ့ပေ။ ထို့ကြောင့် သူသည် ဘုရားသခင်၏ ကယ်တင်ခြင်းကို မခံရပေ။ ထိုအစား ဘုရားသခင်၏ အပြစ်ဒဏ်ပေးခြင်းကို ခံရသည်။ ပေတရု၏ လမ်းကြောင်းသည် စုံလင်ခြင်းသို့ရောက်ရာ လမ်းကြောင်းဖြစ်သည်ဟု အဘယ်ကြောင့်ဆိုသနည်း။ အဘယ်ကြောင့်ဆိုသော် ပေတရု၏ လက်တွေ့လုပ်ဆောင်မှုတွင် သူသည် အသက်အပေါ်၊ ဘုရားသခင်ကို သိကျွမ်းရန် ရှာဖွေခြင်းအပေါ်၊ သူ့ကိုယ်သူသိမြင်ခြင်းအပေါ် အထူးအလေးပေးခဲ့သောကြောင့် ဖြစ်သည်။ ဘုရားသခင်၏ အမှုတော်အပေါ် သူ၏ ကြုံတွေ့ခြင်းမှတစ်ဆင့် သူ့ကိုယ်သူ သိလာသည်။ လူ၏ ဖောက်ပြန်ပျက်စီးသော အခြေအနေများအပေါ် နားလည်မှုရလာသည်။ သူ၏ ကိုယ်ပိုင်ချို့ယွင်းချက်များကို သိလာသည်။ လူတို့လိုက်စားသင့်သည့် တန်ဖိုးအရှိဆုံးအရာကို ရှာဖွေတွေ့ရှိခဲ့သည်။ သူသည် ဘုရားသခင်ကို ရိုးသားစစ်မှန်စွာ ချစ်နိုင်ခဲ့သည်။ ဘုရားသခင်အား မည်သို့ပြန်လည်ပေးဆပ်ရမည်ကို သင်ယူခဲ့သည်။ သမ္မာတရားအချို့ကို ရရှိခဲ့သည်။ ဘုရားသခင်တောင်းဆိုသည့် စစ်မှန်မှုကို ပိုင်ဆိုင်ခဲ့သည်။ ပေတရုသည် အမှန်တကယ်ပင် ဘုရားသခင်အား နားအလည်ဆုံးသောသူ ဖြစ်ကြောင်းကို စမ်းသပ်ခံရသည့် အချိန်ကာလများတွင် သူပြောဆိုခဲ့သော အရာအားလုံး၌ မြင်နိုင်သည်။ သူသည် ဘုရားနှုတ်ကပတ်တော်များမှ သမ္မာတရားများစွာကို နားလည်လာသောကြောင့် သူ၏လမ်းကြောင်းသည် ပိုပို၍ တောက်ပလာသည်။ ဘုရားသခင်၏ရည်ရွယ်ချက်များနှင့် ပိုပို၍ ကိုက်ညီလာသည်။ ပေတရုသာ ဤသမ္မာတရားကို မပိုင်ဆိုင်ခဲ့လျှင် သူလျှောက်သည့်လမ်းကြောင်းသည် အလွန်မှန်ကန်ခြင်း မရှိနိုင်ပေ။

ယခုအချိန်တွင် မေးခွန်းက ရှိနေဆဲဖြစ်သည်။ ပေတရု၏လမ်းကြောင်းက မည်သည့်အရာဖြစ်သည်ကို သင်သိလျှင် ထိုလမ်းကြောင်းတစ်လျှောက်သို့ လျှောက်သွားနိုင်သလော။ ဤသည်မှာ လက်တွေ့ကျသော မေးခွန်းဖြစ်သည်။ မည်သို့သောသူမျိုးက ပေတရု၏ လမ်းကြောင်းကို လျှောက်သွားနိုင်ပြီး မည်သို့သောသူမျိုးက လျှောက်မသွားနိုင်သည်ကို သင် ရှင်းလင်းစွာ ခွဲခြားသိမြင်နိုင်ရမည်။ ပေတရု၏ လမ်းကြောင်းကို သွားသောသူတို့သည် မှန်သောသူအမျိုးအစားဖြစ်ရမည်။ သင်သည် မှန်သောသူအမျိုးအစားဖြစ်မှသာလျှင် စုံလင်ခြင်းခံရနိုင်သည်။ လူတို့သည် မှန်သောသူအမျိုးအစား မဖြစ်သောအခါ စုံလင်ခြင်းမခံရနိုင်ပေ။ ပေါလုကဲ့သို့သောသူများသည် ပေတရု၏ လမ်းကို မလျှောက်သွားနိုင်ပေ။ လူအမျိုးအစားတစ်ခုခုသည် လမ်းကြောင်းအမျိုးအစားတစ်ခုခုသို့ လျှောက်သွားလိမ့်မည်။ ဤသည်မှာ သူ၏ သဘာဝဖြင့်သာ လုံးဝ ဆုံးဖြတ်သည်။ သင်သည် ပေတရု၏လမ်းကြောင်းကို စာတန်အား မည်မျှရှင်းလင်းစွာ ရှင်းပြသည်ဖြစ်စေ စာတန်က မလျှောက်နိုင်ပေ။ လျှောက်လိုလျှင်ပင် ထိုလမ်းပေါ်သို့ တက်နိုင်မည်မဟုတ်ပေ။ စာတန်၏သဘာဝသည် ပေတရု၏ လမ်းကြောင်းကို မလျှောက်နိုင်ဟု ဆုံးဖြတ်ပြီးဖြစ်သည်။ သမ္မာတရားကို ချစ်သောသူတို့သာ ပေတရု၏ လမ်းကို လျှောက်နိုင်သည်။ “ကျားသစ်သည် သူ၏ အစက်အပြောက်များကို မပြောင်းလဲနိုင်” ဆိုသည်မှာ မှန်သည်။ သင်၏ သဘာဝအတွင်းတွင် သမ္မာတရားကို ချစ်သည့် အရိပ်အယောင်မရှိလျှင် ပေတရု၏လမ်းကို သင်မလျှောက်လှမ်းနိုင်ပေ။ သင်သည် သမ္မာတရားကို ချစ်သောသူဖြစ်လျှင်၊ သင်၏ ဖောက်ပြန်ပျက်စီးသော စိတ်သဘောထားရှိနေသော်လည်း သမ္မာတရားကို လက်ခံနိုင်လျှင်၊ သန့်ရှင်းသောဝိညာဉ်တော်၏ လုပ်ဆောင်မှုကို လက်ခံရရှိပြီး ဘုရားသခင်၏ ရည်ရွယ်ချက်များကို နားလည်နိုင်လျှင် ဤနည်းအားဖြင့် သင်သည် ဇာတိပကတိကို ပုန်ကန်နိုင်ပြီး ဘုရားသခင်၏ အစီအစဉ်ကို ကျိုးနွံနာခံနိုင်သည်။ သင်သည် စမ်းသပ်မှုအချို့ကို ကြုံပြီးနောက်တွင် သင်၏ စိတ်သဘောထား၌ အပြောင်းအလဲများရှိလျှင် သင်သည် စုံလင်ခံရခြင်းဖြစ်သည့် ပေတရု၏လမ်းကြောင်းပေါ်သို့ တဖြည်းဖြည်းချင်း ခြေလှမ်းလှမ်းနေခြင်းဖြစ်သည်ဟု အဓိပ္ပာယ်ရသည်။

ဆောင်းရာသီ၊ ၁၉၉၈ ခုနှစ်


မိမိ၏စိတ်သဘောထားဆိုင်ရာ ပြောင်းလဲခြင်းအကြောင်း သိထားသင့်သည့်အရာ

ဘုရားသခင်၏ အမှုတော်ကို ကြုံတွေ့ပြီး တရားဒေသနာများကို နားထောင်လာသည့် နှစ်များတစ်လျှောက်တွင် မိမိကိုယ်ကို အနည်းငယ် နားလည်သော၊ တကယ့်အတွေ့အကြုံအချို့ကို ပြောဆိုနိုင်သော၊ မိမိ၏ ကိုယ်ပိုင် တကယ့်အခြေအနေများ၊ တစ်ကိုယ်ရေ ဝင်ရောက်မှုများ၊ တစ်ကိုယ်ရေ တိုးတက်မှု၊ အားနည်းချက်များနှင့် မည်သို့ ဝင်ရောက်ရန် စီစဉ်ထားပုံတို့ကို ပြောဆိုနိုင်သောသူအချို့ရှိသည်။ သို့သော် မိမိကိုယ်မိမိ နားမလည်သော၊ တကယ့်အတွေ့အကြုံ တစ်ခုတလေကိုမျှ မပြောဆိုနိုင်သောသူအချို့ရှိသည်။ ၎င်းတို့သည် စကားများနှင့် အယူဝါဒများ၊ အပြင်ပန်းအလုပ်၊ လက်ရှိအခြေအနေများ၊ ဧဝံဂေလိဖြန့်ဝေခြင်း တိုးတက်မှုကဲ့သို့သော အပြင်ပန်းကိစ္စများကိုသာ ပြောဆိုနိုင်ပြီး ခိုင်မာသော အသက်ဝင်ရောက်မှု၊ သို့မဟုတ် တစ်ကိုယ်ရေ အတွေ့အကြုံများအကြောင်းကိုမူ လုံးဝ မပြောနိုင်ကြပေ။ ဤသည်မှာ ၎င်းတို့သည် အသက်ဝင်ရောက်မှု လမ်းမှန်ပေါ်သို့ မရောက်သေးကြောင်း ပြသည်။ တစ်ဦးတစ်ယောက်၏ စိတ်သဘောထား ပြောင်းလဲခြင်းသည် အပြုအမူ ပြောင်းလဲခြင်းမဟုတ်သကဲ့သို့ ဟန်ဆောင်ထားသည့် အပြင်ပန်း ပြောင်းလဲမှုတစ်ခု သို့မဟုတ် စိတ်အားထက်သန်မှုကြောင့် ဖြစ်လာသည့် တဒင်္ဂ အပြောင်းအလဲတစ်ခုလည်း မဟုတ်ပေ။ ဤအပြောင်းအလဲများ မည်မျှကောင်းသည်ဖြစ်စေ အသက်စိတ်သဘောထားထဲက ပြောင်းလဲမှုများကို အစားမထိုးနိုင်ပေ။ အဘယ်ကြောင့်ဆိုသော် ဤအပြင်ပန်း ပြောင်းလဲမှုများကို လူသား အားထုတ်မှုများဖြင့် စွမ်းဆောင်ရရှိနိုင်သော်လည်း အသက်စိတ်သဘောထား ပြောင်းလဲမှုများကို မိမိ၏ အားထုတ်မှုတစ်ခုတည်းဖြင့် မစွမ်းဆောင်မရရှိနိုင်သောကြောင့် ဖြစ်သည်။ ဤအရာကို ရရှိရန် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးမှုကို တွေ့ကြုံခြင်းအပြင် သန့်ရှင်းသော ဝိညာဉ်တော်၏ စုံလင်စေခြင်းကိုလည်း လိုအပ်သည်။ ဘုရားသခင်ကို ယုံကြည်သောလူတို့သည် အပြုအမူကောင်းအချို့ကို ပြသော်ငြားလည်း ၎င်းတို့ထဲမှ တစ်ဦးတစ်ယောက်ကမျှ ဘုရားသခင်ကို အမှန်တကယ် ကျိုးနွံနာခံခြင်း မရှိကြ၊ ဘုရားသခင်ကို အမှန်တကယ် မချစ်ကြချေ။ သို့မဟုတ် ဘုရားအလိုတော်ကို လိုက်မလျှောက်နိုင်ကြချေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ဤအရာက အသက်စိတ်သဘောထား ပြောင်းလဲမှုကို လိုအပ်သောကြောင့်ဖြစ်ပြီး အပြုအမူ ပြောင်းလဲရုံမျှက လုံးဝ မလုံလောက်သောကြောင့်ဖြစ်သည်။ စိတ်သဘောထား ပြောင်းလဲမှုမှာ သမ္မာတရားကို သင် သိမှတ်ကာ တွေ့ကြုံပြီးဖြစ်ကြောင်းနှင့် သမ္မာတရားက သင်၏ အသက်ဖြစ်လာပြီးဖြစ်ကြောင်း၊ ယင်းက သင်၏ အသက်တာအပြင် သင်နှင့်ပတ်သက်သည့် အရာရာတိုင်းကို လမ်းညွှန်ကာ စိုးမိုးနိုင်ကြောင်း ဆိုလိုပေသည်။ ဤသည်မှာ သင်၏ အသက်စိတ်သဘောထား ပြောင်းလဲမှုတစ်ခု ဖြစ်သည်။ သမ္မာတရားကို အသက်အဖြစ် ပိုင်ဆိုင်သောသူတို့သည်သာလျှင် မိမိတို့ စိတ်သဘောထားများ ပြောင်းလဲပြီးဖြစ်သည့်သူများ ဖြစ်သည်။ အတိတ်တွင် သင်နားလည်လျက်နှင့် လက်တွေ့မလုပ်ဆောင်နိုင်သည့် သမ္မာတရားအချို့ ရှိကောင်းရှိမည်ဖြစ်သော်လည်း ယခုတွင် အတားအဆီးများ မရှိဘဲ၊ သို့မဟုတ် အခက်အခဲမရှိဘဲ သင်နားလည်သည့် သမ္မာတရား၏ မည်သည့်သွင်ပြင်လက္ခဏာကိုမဆို ယခု သင်လက်တွေ့လုပ်ဆောင်နိုင်ပေသည်။ သမ္မာတရားကို လက်တွေ့လုပ်ဆောင်သည့်အခါ သင်သည် အေးချမ်းမှု၊ ပျော်ရွှင်မှုတို့နှင့် ပြည့်နှက်နေသော်လည်း သမ္မာတရားကို လက်တွေ့မလုပ်ဆောင်နိုင်သည့်အခါတွင်မူ နာကျင်မှုခံစားရပြီး သင်၏ အသိစိတ် နှောင့်ယှက်ခံရသည်။ အရာရာတွင် သမ္မာတရားကို သင် လက်တွေ့လုပ်ဆောင်နိုင်သည်၊ ဘုရားနှုတ်ကပတ်တော်များဖြင့် အသက်ရှင်နိုင်ပြီး အသက်ရှင်ခြင်းအတွက် အခြေခံအုတ်မြစ်ရှိနိုင်သည်။ ဤသည်မှာ သင်၏ အသက်စိတ်သဘောထား ပြောင်းလဲပြီးဖြစ်သည်ဟု ဆိုလိုပေသည်။ ယခုတွင် သင်သည် သင်၏ အယူအဆများနှင့် စိတ်ကူးများ၊ သင်၏ ဇာတိပကတိဆိုင်ရာ နှစ်ခြိုက်မှုများနှင့် လိုက်စားမှုများ၊ ယခင်က သင် လက်မလွှတ်နိုင်သည့်အရာများကို အလွယ်တကူ လက်လွှတ်နိုင်သည်။ ဘုရားနှုတ်ကပတ်တော်များက အမှန်တကယ် ကောင်းမွန်ပြီး သမ္မာတရားကို လက်တွေ့လုပ်ဆောင်ခြင်းက လုပ်ဆောင်ရန် အကောင်းဆုံးသော အရာဖြစ်သည်ဟု သင် ခံစားသည်။ ဤသည်မှာ သင်၏ စိတ်သဘောထား ပြောင်းလဲပြီးဖြစ်သည်ဟု ဆိုလိုသည်။ လူတစ်ဦး၏ စိတ်သဘောထားကို ပြောင်းလဲခြင်းသည် အလွန် ရိုးရှင်းပုံရသော်လည်း ယင်းမှာ အမှန်တကယ်တွင် အတွေ့အကြုံများစွာ ပါဝင်သော လုပ်ငန်းစဉ်တစ်ခု ဖြစ်သည်။ ဤကာလအတောအတွင်းတွင် လူတို့သည် ဆင်းရဲဒုက္ခများစွာကို ခါးစည်းခံရန် လိုအပ်သည်၊ ၎င်းတို့သည် မိမိတို့၏ ခန္ဓာကိုထိုး၍နှိပ်စက်ရန်နှင့် မိမိတို့၏ ဇာတိပကတိကို ပုန်ကန်ရန် လိုအပ်သည်၊ ၎င်းတို့သည် တရားစီရင်မှု၊ ပြစ်တင်ဆုံးမခြင်း၊ ပြုပြင်ခြင်း၊ စမ်းသပ်မှုများနှင့် စစ်ဆေးခြင်းတို့၏ ဆင်းရဲဒုက္ခကိုလည်း ခံနိုင်ရည်ရှိရန် လိုအပ်ပြီး ၎င်းတို့သည် ကျရှုံးခြင်းများနှင့် လဲကျခြင်းများစွာကိုလည်း တွေ့ကြုံခံစားရန် လိုအပ်သည့်အပြင် အတွင်းစိတ်၌ ရုန်းကန်ရခြင်းများနှင့် ညှဉ်းပန်းခြင်းတို့ ဆင်းရဲဒုက္ခကိုလည်း ခံနိုင်ရည်ရှိရန် လိုအပ်သည်။ ဤအတွေ့အကြုံများပြီးနောက်မှသာလျှင် လူတို့သည် မိမိတို့၏ ကိုယ်ပိုင်သဘာဝကို နားလည်မှုအချို့ ရှိနိုင်သော်လည်း နားလည်မှုအချို့က ချက်ချင်း အပြည့်အဝ ပြောင်းလဲခြင်းကို ဖြစ်ပေါ်စေခြင်း မရှိပေ။ ၎င်းတို့သည် စမ်းသပ်မှုများ၊ စစ်ဆေးခြင်းနှင့် ပြုပြင်ခြင်းတို့၏ ရှည်လျားသော လုပ်ငန်းစဉ်ကို ဖြတ်သန်းရမည်ဖြစ်ပြီး ၎င်းတို့သည် သမ္မာတရားကို အဆက်မပြတ် ရှာဖွေကာ သမ္မာတရားကို လက်တွေ့လုပ်ဆောင်ရန် လိုအပ်သည်၊ သို့မှသာလျှင် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို တဖြည်းဖြည်း ဖယ်ရှားနိုင်မည် ဖြစ်သည်။ ဤသည်မှာ တစ်ဦးတစ်ယောက်၏ စိတ်သဘောထားကို ပြောင်းလဲဖို့ တစ်သက်တာကြာရသည့် အကြောင်းရင်း ဖြစ်သည်။ ဥပမာအားဖြင့် ကိစ္စတစ်ခုတွင် ဖောက်ပြန်ပျက်စီးခြင်းကို သင်ဖွင့်ပြပါက ထိုအရာကို သဘောပေါက်လိုက်သည်နှင့် သမ္မာတရားကို သင် ချက်ချင်း လက်တွေ့လုပ်ဆောင်နိုင်သလော။ မလုပ်ဆောင်နိုင်ပေ။ ဤသိနားလည်မှု အဆင့်တွင် အခြားသူများသည် သင့်ကို ပြုပြင်ကြသည်။ ထိုအခါ သင်၏ ပတ်ဝန်းကျင်က သင့်ကို သမ္မာတရား စည်းမျဉ်းများနှင့်အညီ မဖြစ်မနေ ဆောင်ရွက်စေသည်။ တစ်ခါတစ်ရံ သင်သည် ထိုသို့လုပ်ဆောင်ရန် မပြေလည်သေးသကဲ့သို့ သင့်ကိုယ်သင် “ငါ ဤသို့ လုပ်ဆောင်ရန် လိုအပ်သလော။ ငါလုပ်ချင်သည့်အတိုင်း အဘယ်ကြောင့် မလုပ်နိုင်ရသနည်း။ အဘယ်ကြောင့် သမ္မာတရားကို လက်တွေ့လုပ်ဆောင်ရန် ငါအမြဲ စေခိုင်းခံနေရသနည်း။ ဤအရာကို ငါ မလုပ်ချင်၊ ငါ ပင်ပန်းသည်” ဟု ဆိုသည်။ ဘုရားအမှုတော်ကို တွေ့ကြုံရန် အောက်ပါဖြစ်စဉ်ကို ဖြတ်သန်းဖို့ လိုအပ်သည်။ သမ္မာတရားကို လက်တွေ့လုပ်ဆောင်ရန် ဝန်လေးခြင်းမှ သမ္မာတရားကို လိုလိုလားလား လက်တွေ့လုပ်ဆောင်ခြင်းသို့၊ အပျက်သဘောဆောင်နေခြင်းနှင့် အားနည်းနေခြင်းမှ ဇာတိပကတိကို ပုန်ကန်ရန် ခွန်အားနှင့် အစွမ်းအစ ရှိလာခြင်းသို့ ပြောင်းလဲသွားသည့် ဖြစ်စဉ်ဖြစ်သည်။ လူတို့သည် အတွေ့အကြုံ အတိုင်းအတာတစ်ခုသို့ ရောက်ပြီးနောက် အချို့သော စမ်းသပ်မှုများ၊ စစ်ဆေးခြင်းကို ကြုံရပြီး နောက်ဆုံးတွင် ဘုရားသခင်၏ ရည်ရွယ်ချက်များနှင့် သမ္မာတရားအချို့ကို သိနားလည်လာသည့်အခါ အနည်းငယ် ပျော်ရွှင်လာကာ သမ္မာတရားစည်းမျဉ်းများနှင့်အညီ ပြုမူရန် လိုလိုလားလား ရှိလာလိမ့်မည်။ အစတွင် လူတို့သည် သမ္မာတရားကို လက်တွေ့လုပ်ဆောင်ရန် ဝန်လေးသည်။ မိမိ၏တာဝန်များကို သစ္စာစောင့်သိစွာဖြင့် ထမ်းဆောင်ခြင်းကို ဥပမာတစ်ခုအဖြစ် ကြည့်လော့။ သင်၏တာဝန်များကို ထမ်းဆောင်ခြင်းအကြောင်းနှင့် ဘုရားသခင်ကို သစ္စာစောင့်သိခြင်းအကြောင်း သိနားလည်မှုအချို့ သင်၌ ရှိသည်။ ထို့အပြင် သမ္မာတရားကို နားလည်မှုအချို့လည်း သင်၌ ရှိသည်။ သို့ရာတွင် မည်သည့်အချိန်၌ သင်သည် လုံးလုံးလျားလျား သစ္စာစောင့်သိနိုင်မည်နည်း။ သင်သည် သင်၏တာဝန်များကို အမည်ခံအရရော လုပ်ဆောင်ချက်အရပါ မည်သည့်အချိန်တွင် ထမ်းဆောင်နိုင်လိမ့်မည်နည်း။ ဤအရာသည် လုပ်ငန်းစဉ်တစ်ခုကို လိုအပ်လိမ့်မည်။ ဤလုပ်ငန်းစဉ် အတောအတွင်း သင်သည် ဒုက္ခဆင်းရဲများစွာကို ခံစားရနိုင်သည်။ လူအချို့သည် သင့်ကို ပြုပြင်ကြမည်ဖြစ်ပြီး အခြားသူများက သင့်ကို ဝေဖန်ကောင်း ဝေဖန်ကြမည်။ အယောက်တိုင်း၏ မျက်လုံးများသည် သင့်အပေါ်တွင်ရှိပြီး သင့်ကို စေ့စေ့စပ်စပ် ကြည့်ရှုလေ့လာကြလိမ့်မည်ဖြစ်သဖြင့် ထိုအခါမှသာ သင်သည် အမှားပြုလုပ်မိပြီးဖြစ်ကြောင်း၊ ညံ့ဖျင်းစွာ လုပ်ဆောင်ထားသူမှာ သင်သာလျှင် ဖြစ်ကြောင်း၊ သင်၏တာဝန်ကို ထမ်းဆောင်ခြင်းတွင် သစ္စာစောင့်သိမှု မရှိခြင်းသည် လက်မခံနိုင်စရာဖြစ်ကြောင်း၊ သင်သည် ဝတ်ကျေတမ်းကျေဖြစ်ခြင်း ရှိ၍ မဖြစ်ကြောင်းတို့ကို စတင်နားလည်လိမ့်မည်။ သန့်ရှင်းသော ဝိညာဉ်တော်သည် သင့်ကို အတွင်းမှ အသိဉာဏ်ပွင့်လင်းစေ၍ အမှားတစ်ခုကို သင်ပြုလုပ်မိသောအခါ သင့်ကို ပြစ်တင်ဝေဖန်လိမ့်မည်။ ဤလုပ်ငန်းစဉ်အတောအတွင်း သင်သည် သင့်အကြောင်းနှင့်ပတ်သက်၍ အချို့အရာတို့ကို နားလည်လာလိမ့်မည် ဖြစ်သည့်အပြင် သင်၌ မစင်ကြယ်မှု မြောက်မြားစွာ ရှိနေကြောင်း၊ သင်၏တာဝန်များကို ထမ်းဆောင်နေချိန်တွင် များလွန်းသော ကိုယ်ပိုင်ရည်ရွယ်ချက်များကို သင်လက်သင့်ခံထားပြီး လွန်ကျူးသော အလိုဆန္ဒများစွာ သင်၌ ရှိနေကြောင်းတို့ကို သိလာလိမ့်မည်။ ဤအရာများ၏ အနှစ်သာရကို သင်နားလည်သွားသည်နှင့် တစ်ပြိုင်နက် သင်သည် ဆုတောင်းခြင်းဖြင့် ဘုရားသခင် ရှေ့မှောက်သို့ လာနိုင်ပြီး စစ်မှန်သော နောင်တရရှိနိုင်လျှင် သင်သည် ထိုဖောက်ပြန်ပျက်စီးသော အရာများမှ သန့်စင်ခံရနိုင်၏။ အကယ်၍ ဤပုံစံဖြင့် သင်သည် သင်၏ ကိုယ်ပိုင် လက်တွေ့ကျသော ပြဿနာများကို ဖြေရှင်းရန် သမ္မာတရားကို မကြာခဏ ရှာဖွေပါက ယုံကြည်ခြင်း လမ်းကြောင်းမှန်ပေါ်သို့ တဖြည်းဖြည်း ခြေချမိလိမ့်မည် ဖြစ်သည်။ စစ်မှန်သော အသက်တာ အတွေ့အကြုံများကို သင် စတင် ရရှိလိမ့်မည်ဖြစ်ပြီး သင်၏ ဖောက်ပြန်ပျက်စီးသော စိတ်သဘောထားသည် ဖြည်းဖြည်းချင်း စတင် သန့်စင်လာလိမ့်မည်။ ဖောက်ပြန်ပျက်စီးသော စိတ်သဘောထားက ပို၍ သန့်စင်လေလေ၊ အသက်တာ စိတ်သဘောထားက အသွင်သဏ္ဌာန် ပြောင်းလဲလေလေ ဖြစ်သည်။

ယခုတွင် လူများစွာတို့သည် မိမိတို့တာဝန်များကို ထမ်းဆောင်နေကြသော်လည်း အနှစ်သာရအားဖြင့် လူမည်မျှသည် မိမိတို့တာဝန်များကို ဖြစ်သလိုလုပ်နေကြသနည်း။ လူမည်မျှက သမ္မာတရားကို လက်ခံပြီး သမ္မာတရား စည်းမျဉ်းများအတိုင်း မိမိတို့တာဝန်များကို ထမ်းဆောင်နိုင်ကြသနည်း။ မိမိတို့၏ စိတ်သဘောထားများ ပြောင်းလဲပြီးနောက်တွင် လူမည်မျှသည် မိမိတို့တာဝန်များကို ဘုရားသခင်၏ သတ်မှတ်ချက်များအတိုင်း ဖြည့်ဆည်းကြသနည်း။ ဤအရာများကို ပိုမိုဆန်းစစ်ခြင်းအားဖြင့် သင်သည် သင်၏တာဝန်ကို ထမ်းဆောင်ရာတွင် အမှန်တကယ် စံမီခြင်းရှိမရှိဆိုသည်ကို သိနိုင်လိမ့်မည်ဖြစ်ပြီး သင်၏ စိတ်သဘောထား ပြောင်းလဲပြီးခြင်း ရှိမရှိဆိုသည်ကိုလည်း ရှင်းရှင်းလင်းလင်း သိမြင်နိုင် လိမ့်မည်။ မိမိ၏ စိတ်သဘောထား ပြောင်းလဲအောင် စွမ်းဆောင်ခြင်းသည် ရိုးရှင်းသည့်ကိစ္စ မဟုတ်ပေ။ ယင်းမှာ အပြုအမူတွင် ပြောင်းလဲမှု အနည်းငယ် ရှိခြင်း၊ သမ္မာတရားနှင့် သက်ဆိုင်သည့် အသိပညာအချို့ ရရှိခြင်း၊ သမ္မာတရား၏ ရှုထောင့်တိုင်းနှင့်ပတ်သက်သည့် မိမိ၏ အတွေ့အကြုံအကြောင်းကို အနည်းငယ် ပြောပြနိုင်ခြင်း၊ သို့မဟုတ် ပြောင်းလဲမှုအချို့ကို ရရှိခြင်း၊ သို့မဟုတ် ဆုံးမပဲ့ပြင်ခြင်းခံရပြီးနောက် အနည်းငယ် ကျိုးနွံနာခံတတ်လာခြင်းတို့ကိုသာ မဆိုလိုပေ။ ဤအရာများသည် တစ်ဦးတစ်ယောက်၏ အသက်စိတ်သဘောထား အသွင်ပြောင်းလဲမှုကို မဖြစ်စေပေ။ ဤအရာကို အဘယ်ကြောင့် ငါ ပြောသနည်း။ သင့်အနေဖြင့် အတော်အတန် ပြောင်းလဲကောင်း ပြောင်းလဲနိုင်သော်လည်း သင်သည် သမ္မာတရားကို အမှန်တကယ် လက်တွေ့လုပ်ဆောင်ခြင်း မရှိသေးပေ။ သင်သည် ယာယီ သင့်တော်သည့် ပတ်ဝန်းကျင်တစ်ခုနှင့် အဆင်ပြေသည့် အခြေအနေတစ်ခုတွင် ရှိကောင်း ရှိနေသောကြောင့် သို့မဟုတ် သင်၏ လတ်တလော အခြေအနေများက သင့်ကို မဖြစ်မနေလုပ်စေသောကြောင့် ဤနည်းဖြင့် သင် ပြုမူခြင်း ဖြစ်ကောင်းဖြစ်မည်။ ထို့အပြင် သင်သည် ကောင်းသည့် စိတ်အခြေအနေတွင် ရှိသည့်အခါ၊ သင်၏ အခြေအနေက ပုံမှန်ဖြစ်ပြီး သန့်ရှင်းသော ဝိညာဉ်တော်၏ အလုပ် သင်၌ ရှိသည့်အခါ သမ္မာတရားကို သင် လက်တွေ့လုပ်ဆောင်နိုင်ပေသည်။ သို့သော် သင်သည် စမ်းသပ်မှုအလယ်တွင် ရှိသည်ဆိုပါစို့၊ သင်၏ စမ်းသပ်မှုအလယ်တွင် ယောဘကဲ့သို့ ဆင်းရဲဒုက္ခကို သင် ခံစားနေရချိန်၊ သို့မဟုတ် သေခြင်းတရား၏ စမ်းသပ်မှုကို ရင်ဆိုင်ရသည်ဆိုပါစို့။ ဤအရာဖြစ်လာသည့်အခါ သမ္မာတရားကို သင် လက်တွေ့လုပ်ဆောင်နိုင်ဦးမည်လော၊ သက်သေခံချက်တွင် ခိုင်ခိုင်မာမာ ရပ်တည်နိုင်ဦးမည်လော။ “ကိုယ်တော့်ကို သိကျွမ်းလာပြီးနောက်တွင် သေရမည်ဆိုလျှင်ပင်၊ ကျွန်ုပ်သည် အဘယ်သို့များ အလွန်ဝမ်းမြောက်စွာနှင့် ပျော်ရွှင်စွာ မသေဘဲ နေနိုင်မည်နည်း” ဟု ပေတရုပြောသည့်အရာကဲ့သို့သော အရာတစ်ခုကို သင် ပြောနိုင်သလော။ မည်သည့်အရာကို ပေတရုက တန်ဖိုးထားသနည်း။ ပေတရုတန်ဖိုးထားခဲ့သည်မှာ ကျိုးနွံနာခံမှုဖြစ်ပြီး ဘုရားသခင်ကို သိကျွမ်းခြင်းမှာ အရေးအကြီးဆုံးသော အရာဖြစ်သည်ဟု သူ မှတ်ယူသည်။ ထို့ကြောင့် သေသည်အထိ သူ ကျိုးနွံနာခံနိုင်ခဲ့လေသည်။ စိတ်သဘောထား ပြောင်းလဲမှုသည် ညတွင်းချင်း ဖြစ်သည် မဟုတ်။ စွမ်းဆောင်ရရှိရန် တစ်သက်တာလုံး အတွေ့အကြုံလိုသည်။ သမ္မာတရားကို သိနားလည်ခြင်းသည် အနည်းငယ်သာ၍ လွယ်ကူသော်လည်း အမျိုးမျိုးသော အခြေအနေများတွင် သမ္မာတရားကို လက်တွေ့လုပ်ဆောင်နိုင်ခြင်းသည် ခက်ခဲ၏။ အဘယ်ကြောင့် လူတို့သည် သမ္မာတရားကို လက်တွေ့လုပ်ဆောင်ခြင်းတွင် အမြဲ အခက်ကြုံကြရသနည်း။ အမှန်တွင် ဤအခက်အခဲများအားလုံးသည် လူတို့၏ ဖောက်ပြန်ပျက်စီးသော စိတ်သဘောထားများနှင့် တိုက်ရိုက်ဆက်နွှယ်ပြီး ထိုအရာအားလုံးသည် ဖောက်ပြန်ပျက်စီးသော စိတ်သဘောထားများမှလာသည့် အဟန့်အတားများ ဖြစ်သည်။ ထို့ကြောင့် သင်သည် သမ္မာတရားကို လက်တွေ့လုပ်ဆောင်နိုင်စွမ်း ရှိရန် ဆင်းရဲဒုက္ခများစွာ ခံစားပြီး အဖိုးအခပေးရမည်ဖြစ်သည်။ ဖောက်ပြန်ပျက်စီးသော စိတ်သဘောထားများ သင်၌ မရှိပါက သင်သည် သမ္မာတရားကို လက်တွေ့လုပ်ဆောင်ရန် ဆင်းရဲဒုက္ခခံပြီး အဖိုးအခပေးဖို့ လိုမည်မဟုတ်ပေ။ ဤသည်မှာ သိသာသည့်အချက်တစ်ခုဖြစ်သည် မဟုတ်လော။ တစ်ခါတစ်ရံတွင် သင်သည် သမ္မာတရားကို လက်တွေ့ကျင့်ဆောင်နေသည့်အလား ထင်ကောင်းထင်ရမည် ဖြစ်သော်လည်း လက်တွေ့တွင် သင်သည် ထိုသို့ လုပ်ဆောင်နေကြောင်း သင့်လုပ်ဆောင်ချက်များ၏ သဘောသဘာဝက ညွှန်ပြခြင်း မရှိပေ။ ဘုရားသခင်နောက် လိုက်လျှောက်ကြရာတွင် များစွာသောလူတို့က မိမိတို့၏ မိသားစုများနှင့် အသက်မွေးအလုပ်ကို စွန့်ပစ်နိုင်ကာ မိမိတို့၏ တာဝန်များကို ထမ်းဆောင်နိုင်ကြသဖြင့် ၎င်းတို့က သမ္မာတရားကို လက်တွေ့လုပ်ဆောင်နေကြသည်ဟု ယုံကြည်ကြလေသည်။ သို့ရာတွင် သူတို့သည် စစ်မှန်သော အတွေ့အကြုံဆိုင်ရာ သက်သေခံချက်ကို မည်သည့်အခါမျှ ပေးနိုင်ခြင်း မရှိကြချေ။ ဤနေရာတွင် မည်သည့်အရာ အတိအကျဖြစ်ပျက်နေသနည်း။ ၎င်းတို့ကို လူ့အယူအဆများဖြင့် အကဲဖြတ်ရာတွင် ၎င်းတို့သည် သမ္မာတရားကို လက်တွေ့လုပ်ဆောင်နေသည့်ပုံပေါက်သည့်တိုင် ၎င်းတို့ လုပ်ဆောင်နေသည့်အရာကို သမ္မာတရားကို လက်တွေ့လုပ်ဆောင်ခြင်းအဖြစ် ဘုရားသခင်က အသိအမှတ်မပြုပေ။ သင်လုပ်ဆောင်သည့်အရာများ၏ နောက်ကွယ်တွင် ကိုယ်ရေးကိုယ်တာ ရည်ရွယ်ချက်များရှိပြီး မသန့်မရှင်းဖြစ်ပါက သင်သည် စည်းမျဉ်းများမှ သွေဖည်နိုင်ဖွယ်ရှိပြီး သမ္မာတရားကို လက်တွေ့လုပ်ဆောင်နေသည်ဟု ပြော၍ မရပေ။ ဤသည်မှာ အပြုအမူတစ်မျိုးသာ ဖြစ်သည်။ အတိအကျဆိုပါက သင်၏ ဤသို့သော အပြုအမူမျိုးသည် ဘုရားသခင်၏ ပြစ်တင်ရှုတ်ချခြင်းကို ခံရဖို့ သေချာသလောက် ရှိ၏။ ယင်းသည် ဘုရား၏ အသိအမှတ်ပြုခြင်း သို့မဟုတ် အောက်မေ့ခြင်းကို ခံရမည် မဟုတ်ပေ။ ဤအရာကို အနှစ်သာရနှင့် ဇာစ်မြစ်အထိ ဆက်လက်၍ ခွဲစိတ်လေ့လာကြည့်ပါက သင်သည် မကောင်းမှုပြုသည့်သူတစ်ဦးဖြစ်ပြီး သင်၏ ဤအပြင်ပန်း အပြုအမူများသည် ဘုရားသခင်ကို ဆန့်ကျင်ခြင်းနှင့် သဘောညီမျှ၏။ အပြင်ပန်းတွင် သင်သည် တစ်စုံတစ်ရာကို နှောင့်ယှက်ခြင်း သို့မဟုတ် အဖျက်အမှောင့်လုပ်ခြင်း မရှိသည့်အပြင် သမ္မာတရားတစ်ခုတလေကို အမှန်တကယ် ထိခိုက်စေခြင်း မရှိပေ။ ၎င်းသည် ကျိုးကြောင်းဆီလျော်ပြီး သင့်လျော်သည်ဟု ထင်ရသည့်တိုင် အတွင်း၌မူ လူသား၏ ညစ်ညမ်းစေသောအရာများနှင့် ရည်ရွယ်ချက်များရှိကာ ယင်း၏ အနှစ်သာရသည် မကောင်းမှုပြုခြင်းနှင့် ဘုရားသခင်ကို အတိုက်အခံလုပ်ခြင်းဖြစ်သည်။ ထို့ကြောင့် သင်သည် သင်၏ စိတ်သဘောထား ပြောင်းလဲမှု ရှိမရှိနှင့် ဘုရားသခင်၏ နှုတ်ကပတ်တော်များကို အသုံးပြုခြင်းနှင့် သင့်လုပ်ဆောင်ချက်များ၏ နောက်ကွယ်မှ အကြောင်းရင်းများကို ကြည့်ခြင်းဖြင့် သမ္မာတရားကို လက်တွေ့လုပ်ဆောင်ခြင်း ရှိမရှိကို ဆုံးဖြတ်သင့်သည်။ ယင်းမှာ သင်၏ လုပ်ရပ်များက လူ့စိတ်ကူးများ၊ လူ့အတွေးအခေါ်များနှင့် ကိုက်ညီခြင်းရှိမရှိ သို့မဟုတ် ယင်းတို့သည် သင်၏ အကြိုက်နှင့် ကိုက်ခြင်း ရှိမရှိတို့အပေါ် မတည်မှီပေ။ ထိုကဲ့သို့သော အရာများသည် အရေးမကြီးချေ။ အမှန်မှာ ဘုရားသခင်၏ ရည်ရွယ်ချက်များနှင့် သင်ကိုက်ညီမှု ရှိမရှိ၊ သင်၏ လုပ်ဆောင်ချက်များက သမ္မာတရားစစ်မှန်မှုကို ပိုင်ဆိုင်ခြင်း ရှိမရှိနှင့် ၎င်းတို့သည် သူ၏ သတ်မှတ်ချက်များ၊ စံနှုန်းများနှင့် ပြည့်မီခြင်း ရှိမရှိ ဘုရားသခင် ပြောသောအရာအပေါ် မူတည်သည်။ သင့်ကိုယ်သင် ဘုရားသခင်၏ သတ်မှတ်ချက်များနှင့် တိုင်းထွာခြင်းသည်သာ မှန်ကန်တိကျ၏။ စိတ်သဘောထား၌ ပြောင်းလဲခြင်းနှင့် သမ္မာတရားကို လက်တွေ့လုပ်ဆောင်ခြင်းတို့သည် လူတို့ စိတ်ကူးသကဲ့သို့ မရိုးရှင်းသည့်အပြင် လွယ်လည်း မလွယ်ကူပေ။ ယခု ဤအရာကို သင်တို့ နားလည်ပါသလော။ ဤအရာနှင့်ပတ်သက်၍ အတွေ့အကြုံတစ်ခုတလေ သင်တို့ ရှိပါသလော။ ပြဿနာတစ်ခု၏ အနှစ်သာရနှင့် ပတ်သက်လာသည့်အခါ ယင်းကို သင်တို့ နားလည်ကောင်း နားလည်မည်မဟုတ်။ သင်တို့၏ ဝင်ရောက်မှုသည် လွန်ကဲစွာ အပေါ်ယံဖြစ်လေပြီ။ သင်တို့သည် စောစောထပြီး နောက်ကျမှ အိပ်ရာဝင်လျက် အရုဏ်တက်မှ နေဝင်ဆည်းဆာထိတိုင် တစ်နေ့တာလုံး ပြေးလွှားလှုပ်ရှားကြသော်လည်း အသက်စိတ်သဘောထား အသွင်ပြောင်းလဲမှုကို မစွမ်းဆောင်မရရှိကြသေးသည့်အပြင် စိတ်သဘောထား အသွင်ပြောင်းလဲခြင်းက မည်သည့်အရာ ဖြစ်သည်ကိုလည်း သဘောမပေါက်နိုင်ကြပေ။ ဤအရာက သင်တို့၏ ဝင်ရောက်မှုမှာ ပေါ့တန်လွန်းသည်ဟု ဆိုလိုသည် မဟုတ်လော။ ဘုရားသခင်ကို သင်တို့ မည်မျှကြာ ယုံကြည်လာသည်ဖြစ်စေ စိတ်သဘောထား အသွင်ပြောင်းလဲခြင်း၏ အနှစ်သာရအပြင် ထိုအရာနှင့်ပတ်သက်၍ လုပ်ဆောင်ရမည့် နက်ရှိုင်းသော အရာများကို မသိဘဲ ရှိနေနိုင်သည်။ ယင်းက သင်၏စိတ်သဘောထား ပြောင်းလဲပြီးဖြစ်သည်ဟု ဆိုနိုင်သလော။ ဘုရားသခင်က သင့်ကို အသိအမှတ်ပြုခြင်း ရှိမရှိကို သင်တို့ မည်သို့ သိရှိသနည်း။ အနည်းဆုံးအနေဖြင့် သင် လုပ်ဆောင်သည့် အရာတိုင်းနှင့်စပ်လျဉ်း၍ ထူးထူးခြားခြား တည်ကြည်ခိုင်မာလာသည်ကို သင်ခံစားရလိမ့်မည်ဖြစ်ပြီး သင်၏ တာဝန်များကို ထမ်းဆောင်နေစဉ်တွင်၊ ဘုရားသခင်၏ အိမ်တော်၌ မည်သည့်အလုပ်ကိုမဆို လုပ်ဆောင်နေစဉ်တွင် သို့မဟုတ် သာမန်အချိန်များတွင် သန့်ရှင်းသော ဝိညာဉ်တော်က သင့်ကို လမ်းပြနေပြီး အသိဉာဏ် ပွင့်လင်းနေစေကာ သင့်အထဲတွင် အလုပ်လုပ်နေသည်ကို သင် ခံစားရလိမ့်မည်။ သင်၏ အပြုအမူသည် ဘုရားသခင်၏ နှုတ်ကပတ်တော်များဖြင့် ဒွန်တွဲလျက် အံကိုက်ဖြစ်လိမ့်မည်ဖြစ်ပြီး အတွေ့အကြုံ အတိုင်းအတာတစ်ခု သင် ရရှိပြီးသည်နှင့်တစ်ပြိုင်နက် အတိတ်က သင် ပြုမူခဲ့သည့်ပုံသည် အတော် သင့်တော်သည်ကို သင် ခံစားရလိမ့်မည်။ သို့သော် အချိန်ကာလတစ်ခုကြာ အတွေ့အကြုံ ရရှိပြီးနောက်တွင် အတိတ်က သင် လုပ်ဆောင်ခဲ့သည့် အရာများထဲမှ အချို့သည် မသင့်တော်သကဲ့သို့ ယင်းတို့နှင့် ပတ်သက်၍ သင် စိတ်ကျေနပ်မှုမရှိခဲ့သည်ကို သင် ခံစားရပြီး ထိုအရာများသည် သမ္မာတရားနှင့် ကိုက်ညီခြင်းမရှိဟု ခံစားရပါက ဤအရာက သင် လုပ်ဆောင်ခဲ့သည့် အရာတိုင်းသည် ဘုရားသခင်ကို ခုခံရာတွင် လုပ်ဆောင်ခဲ့ခြင်းဖြစ်သည်ကို သက်သေပြပေသည်။ ယင်းမှာ သင်၏ အစေခံခြင်းသည် ပုန်ကန်မှု၊ ခုခံမှုနှင့် လူသား ပြုမူသည့် နည်းလမ်းများဖြင့် ပြည့်နေပြီး စိတ်သဘောထား ပြောင်းလဲမှုများကို လုံးဝ စွမ်းဆောင်မရရှိနိုင်သည့် အထောက်အထားဖြစ်သည်။ ဤသို့ မိတ်သဟာယပြုပြီးပြီဖြစ်၍ စိတ်သဘောထားဆိုင်ရာ ပြောင်းလဲမှုကို သင်တို့ မည်သို့နားလည်သင့်ပုံနှင့်ပတ်သက်ပြီး ယခု ရှင်းသွားကြပြီလော။ သင်တို့သည် သင်တို့၏ စိတ်သဘောထား ပြောင်းလဲခြင်းအကြောင်းကို အများအားဖြင့် ဆွေးနွေးလေ့မရှိဘဲ ဖြစ်နေနိုင်သကဲ့သို့ ကိုယ်ပိုင်အတွေ့အကြုံများအကြောင်းကိုလည်း ကြုံတောင့်ကြုံခဲသာ မိတ်သဟာယပြုနိုင်သည်။ အများဆုံးအနေဖြင့် သင်တို့သည် “ယခင် အချိန်အနည်းငယ်ခန့်က ကျွန်ုပ် အပျက်သဘောဆောင်နေခဲ့ပါသည်။ ထို့နောက် ဘုရားသခင်ကို ဆုတောင်းပါသည်။ ထိုအခါ ယုံကြည်သူများသည် စမ်းသပ်ခြင်းခံရမည်ဆိုသည့် အချက်ကို ဘုရားက ကျွန်ုပ်အား ဉာဏ်အလင်းဖွင့်ပြပေးခဲ့ပါ၏။ ဤအရာကို ကျွန်ုပ် အတန်ကြာသည်အထိ တွေးဆကြည့်သည့်အခါ ဤသည်မှာ အရှိအတိုင်းပင် ဖြစ်သည်ဟု တွက်ဆမိပါသည်။ ပြီးလျှင် ကျွန်ုပ်သည် တာဝန်ထမ်းဆောင်နေစဉ်တွင် သစ္စာမဲ့မိသည့် ကဏ္ဍများရှိသောကြောင့် ဤအရာကို လက်ခံခဲ့ပါသည်။ အချိန်အတန်ကြာပြီးနောက်တွင် ကျွန်ုပ်၏ လုပ်ချင်ကိုင်ချင်စိတ်က ပြန်ပေါ်လာပြီး အပျက်သဘောဆောင်ခြင်းလည်း မရှိတော့ပါ” ဟု မိတ်သဟာယဖွဲ့နိုင်သည်။ မိတ်သဟာယဖွဲ့ပြီးနောက်တွင် အခြားလူများကလည်း “ကျွန်ုပ်တို့၏ အခြေအနေက အတူတူနီးပါးပင် ဖြစ်သည်။ ကျွန်ုပ်တို့၏ ဖောက်ပြန်ပျက်စီးသော စိတ်သဘောထားမှာလည်း ထို့အတူပင် ဖြစ်သည်” ဟု ပြောသည်။ သင်သည် ဤအရာများကို အစဉ် မိတ်သဟာယပြုလျှင် ပြဿနာရှိလိမ့်မည်။ သင်သည် အမှုအရာများ၏ အနှစ်သာရကို နားလည်သဘောပေါက်မည်မဟုတ်၊ သို့မဟုတ် ရှင်းလင်းစွာ မြင်မည်မဟုတ်ပေ။ နှစ်မည်မျှကြာ ယုံကြည်သည်ဖြစ်စေ သင်၏ အသက်စိတ်သဘောထားသည် ပြောင်းလဲနိုင်မည် မဟုတ်ပေ။

စိတ်သဘောထား ပြောင်းလဲခြင်းသည် အဓိကအားဖြင့် လူတစ်ယောက်၏ သဘာဝ ပြောင်းလဲခြင်းကို ညွှန်းဆိုသည်။ လူတစ်ယောက်၏ သဘာဝနှင့် သက်ဆိုင်သော အရာများကို ပြင်ပအပြုအမူများဖြင့် မသိမြင်နိုင်ပေ။ ထိုအရာများသည် သူ့ဖြစ်တည်မှု၏ တန်ဖိုးနှင့် အဓိပ္ပာယ်အပြင် ဘဝအပေါ် သူ၏ အမြင်နှင့်လည်းကောင်း၊ သူ၏ စံနှုန်းများနှင့်လည်းကောင်း တိုက်ရိုက်ဆက်နွှယ်နေသည်။ ထိုအရာများတွင် သူ၏ ဝိညာဉ်အတွင်းပိုင်း၌ ရှိသောအရာများနှင့် သူ၏ အနှစ်သာရတို့ ပါဝင်သည်။ လူတစ်ယောက်က သမ္မာတရားကို လက်မခံနိုင်လျှင် ဤကဏ္ဍများတွင် ပြောင်းလဲမှုကို ကြုံရမည် မဟုတ်ပေ။ ဘုရားအမှုတော်ကို တွေ့ကြုံခြင်း၊ သမ္မာတရားသို့ အပြည့်အဝ ဝင်ရောက်ခြင်း၊ မိမိ၏ စံနှုန်းများကို ပြောင်းလဲခြင်း၊ ဖြစ်တည်မှုနှင့် ဘဝအပေါ် မိမိ၏ အမြင်များကို ပြောင်းလဲခြင်း၊ အမှုအရာများအပေါ် မိမိ၏ အမြင်များကို ဘုရားနှုတ်ကပတ်တော်များနှင့် ကိုက်ညီစေခြင်း၊ ဘုရားသခင်အပေါ် အပြည့်အဝ နာခံနိုင်စွမ်းနှင့် သစ္စာစောင့်သိနိုင်စွမ်း ရှိလာခြင်းတို့အားဖြင့်သာ မိမိ၏ စိတ်သဘောထား ပြောင်းလဲပြီးဖြစ်သည်ဟု ဆိုနိုင်သည်။ လက်ရှိတွင် သင်သည် သင်၏တာဝန်ကို ထမ်းဆောင်စဉ်တွင် ဆင်းရဲဒုက္ခကို ရင်ဆိုင်ရသောအခါ အနည်းငယ် အားစိုက်ထုတ်ပြီး ကြံ့ကြံ့ခံနိုင်သည့်ပုံစံ ရှိနိုင်သည်။ အထက်မှလာသော အလုပ်အစီအစဉ်များကို ဆောင်ရွက်ကောင်း ဆောင်ရွက်နိုင်သည်။ သို့မဟုတ် သင့်ကို သွားခိုင်းသည့် မည်သည့်နေရာကိုမဆို သင် သွားကောင်းသွားနိုင်သည်။ အပေါ်ယံတွင် သင်သည် အတော်အတန် နာခံခြင်းရှိသည့် ပုံစံရှိနိုင်သည်။ သို့သော် သင်၏ အယူအဆများနှင့် မကိုက်သောအရာတစ်ခုခု ဖြစ်ပျက်သောအခါ သင်၏ ပုန်ကန်ခြင်းက ထွက်ပေါ်လာတော့သည်။ ဥပမာ သင်သည် ပြုပြင်ခြင်းကို ကျိုးနွံနာခံခြင်း မရှိပေ။ ကပ်ဘေးကျရောက်သောအခါ သင်သည် ပို၍ပင် နာခံခြင်းမရှိပေ။ ဘုရားသခင်ကိုပင် စောဒကတက်ရဲသည်။ ထို့ကြောင့် အပြင်ပန်းတွင်ရှိသော ထိုကျိုးနွံနာခံခြင်းနှင့် ပြောင်းလဲခြင်း အနည်းငယ်သည် အပြုအမူပြောင်းလဲခြင်း အနည်းငယ်သာဖြစ်သည်။ ပြောင်းလဲခြင်း အနည်းငယ် ရှိသော်လည်း ယင်းကို သင်၏ စိတ်သဘောထား ပြောင်းလဲခြင်းအဖြစ် မှတ်ယူဖို့ မလုံလောက်ပေ။ သင်သည် လမ်းကြောင်းများစွာကို လျှောက်သွားကောင်း လျှောက်သွားနိုင်မည်။ ဆင်းရဲဒုက္ခများစွာကို ခံစားကောင်း ခံစားနိုင်မည်။ ကြီးစွာသော အရှက်ရခြင်းကို တောင့်ခံကောင်း တောင့်ခံနိုင်မည်။ ဘုရားသခင်နှင့် အလွန်နီးကပ်သည်ဟု သင်ခံစားကောင်း ခံစားရနိုင်မည်။ သန့်ရှင်းသော ဝိညာဉ်တော်က သင့်အပေါ်တွင် အလုပ်အချို့ လုပ်ကောင်း လုပ်နိုင်မည်။ သို့ရာတွင် သင်၏ အယူအဆများနှင့် မညီသော အရာတစ်ခုကို လုပ်ဆောင်ရန် ဘုရားသခင်က သင့်အား တောင်းဆိုသောအခါ သင်သည် နာခံခြင်းမရှိဘဲ ဖြစ်နေနိုင်သည်။ ထိုအစား သင်သည် ဆင်ခြေများ ရှာနိုင်သည်။ ဘုရားသခင်ကို ပုန်ကန်ပြီး အာခံနိုင်သည်။ အခြေအနေဆိုးလျှင် ဘုရားသခင်ကို မေးခွန်းထုတ်ပြီး ပြန်လည်တိုက်ခိုက်ခြင်းပင် ပြုနိုင်သည်။ ဤသို့ဆိုလျှင် အလွန်ဆိုးသော ပြဿနာဖြစ်လိမ့်မည်။ သင့်တွင် ဘုရားသခင်ကို အာခံသော သဘာဝရှိသေးသည်ကိုလည်းကောင်း၊ သမ္မာတရားကို သင်အမှန်တကယ် နားမလည်သည်ကိုလည်းကောင်း၊ သင်၏အသက်စိတ်သဘောထား ပြောင်းလဲခြင်း လုံးဝမရှိသေးသည်ကိုလည်းကောင်း ပြလိမ့်မည်။ လူအချို့သည် အထုတ်ခံရပြီးနောက်၊ သို့မဟုတ် ရှင်းလင်းခံရပြီးနောက်တွင် ဘုရားသခင်ကို ဝေဖန်အပြစ်တင်ခြင်းပင် ပြုရဲသေးပြီး ဘုရားသခင်က ဖြောင့်မတ်ခြင်းမရှိဟုပင် ပြောရဲကြသေးသည်။ ၎င်းတို့သည် ဘုရားသခင်ကို ငြင်းခုံခြင်းနှင့် ပြန်လည်တိုက်ခိုက်ခြင်းပင် ပြုကြသည်။ ၎င်းတို့သွားသည့် နေရာတိုင်းတွင် ဘုရားသခင်အပေါ် ၎င်းတို့၏ အယူအဆများနှင့် ဘုရားသခင်အပေါ် မကျေနပ်မှုများကို ဖြန့်ဝေသည်။ ဤသို့သောသူများသည် ဘုရားသခင်ကို အာခံသည့် နတ်ဆိုးများဖြစ်သည်။ နတ်ဆိုးဆန်သော သဘာဝရှိသည့် သူများသည် မည်သည့်အခါမျှ ပြောင်းလဲမည်မဟုတ်၍ စွန့်ပစ်ခြင်းခံရသင့်သည်။ အခြေအနေတိုင်းတွင် သမ္မာတရားကို ရှာဖွေနိုင်ပြီး လက်ခံနိုင်သောသူများ၊ ဘုရားသခင်၏ အမှုတော်ကို နာခံနိုင်သောသူများသာ သမ္မာတရားကို ရရှိပြီး စိတ်သဘောထားပြောင်းလဲမှုကို ရရှိရန် မျှော်လင့်ချက်ရှိသည်။ သင်၏ အတွေ့အကြုံများတွင် အပြင်ပန်း၌ သာမန်ပုံစံရှိသော အခြေအနေများကြား ပိုင်းခြားသိမြင်တတ်ရန် သင်ယူရမည်။ သင်သည် ဆုတောင်းစဉ်တွင် ရှိုက်ငိုခြင်း၊ ငိုယိုခြင်း ရှိနိုင်သည်။ သို့မဟုတ် သင်၏ စိတ်နှလုံးက ဘုရားသခင်ကို အလွန်ချစ်သည်၊ ဘုရားသခင်နှင့် အလွန်နီးစပ်သည်ဟု ခံစားရနိုင်သည်။ သို့တိုင်အောင် ဤအခြေအနေများသည် သန့်ရှင်းသော ဝိညာဉ်တော်၏ လုပ်ဆောင်မှုသာဖြစ်ပြီး သင်က ဘုရားသခင်ကို ချစ်သောသူဖြစ်သည်ဟု မညွှန်ပြပေ။ သင်သည် သန့်ရှင်းသော ဝိညာဉ်တော်က အလုပ်လုပ်ခြင်း မရှိသည့် အချိန်တွင်ပင်၊ သင်၏ ကိုယ်ပိုင်အယူအဆများနှင့် မကိုက်ညီသော အရာများကို ဘုရားသခင် လုပ်ဆောင်သောအခါတွင်ပင် ဘုရားသခင်ကို ချစ်ပြီး ကျိုးနွံနာခံနိုင်ဆဲ ဖြစ်လျှင် ထိုအခါမှသာ သင်သည် ဘုရားသခင်ကို အမှန်တကယ် ချစ်သောသူ ဖြစ်သည်။ ထိုအခါမှသာ သင်သည် အသက်စိတ်သဘောထား ပြောင်းလဲပြီးသောသူဖြစ်သည်။ ဤသူကသာ သမ္မာတရား စစ်မှန်မှုရှိသောသူ ဖြစ်သည်။

စိတ်သဘောထားကို ပြောင်းလဲရာတွင် မည်သည့်နေရာမှ စတင်သနည်း။ သင်ကိုယ်တိုင်၏ သဘာဝကို နားလည်ခြင်းမှ စတင်သည်။ ဤသည်မှာ အဓိကအချက်ဖြစ်သည်။ ဤသို့ဆိုလျှင် သင်၏ သဘာဝကို မည်သို့ နားလည်ရမည်နည်း။ သင့်တွင် မည်သည့် ဖောက်ပြန်ပျက်စီးသော စိတ်သဘောထားများရှိသည်ကို ပိုင်းခြားသိမြင်ခြင်းအားဖြင့် ဖြစ်သည်။ ဤဖောက်ပြန်ပျက်စီးသော စိတ်သဘောထားများကို ရှင်းလင်းစွာ ပိုင်းခြားသိမြင်ပြီးသည်နှင့် သင်၏ သဘာဝ အနှစ်သာရကို နားလည်လိမ့်မည်။ “ကျွန်ုပ်၏ ဖောက်ပြန်ပျက်စီးသော စိတ်သဘောထားကို မည်သို့နားလည်ရမည်နည်း” ဟုမေးသောသူအချို့ ရှိသည်။ ဘုရားနှုတ်ကပတ်တော်များနှင့်အညီ နားလည်ရမည်၊ သမ္မာတရားနှင့်အညီ ပိုင်းခြားသိမြင်ရမည်ဆိုသည်ကား ပြောစရာပင် မလိုပေ။ ဤသို့ဆိုလျှင် ဤအရာကို မည်သို့ လက်တွေ့လုပ်ဆောင်ရမည်နည်း။ သင် ထုတ်ဖော်ပြသော ဖောက်ပြန်ပျက်စီးသည့် စိတ်သဘောထားကို ဘုရားနှုတ်ကပတ်တော်များ၏ ဖော်ထုတ်ချက်နှင့် နှိုင်းယှဉ်ခြင်းအားဖြင့် ဖြစ်သည်။ သင်ကိုက်ညှိကြည့်၍ ရသည့် ပမာဏက မည်မျှရှိသည်ဖြစ်စေ ယင်းက သင် ပိုင်းခြားသိမြင်သင့်သည့် ပမာဏပင် ဖြစ်သည်။ သင့်အနေနှင့် များစွာ ကိုက်ညှိကြည့်နိုင်ပြီး များစွာ ပိုင်းခြားသိမြင်နိုင်လျှင် သင်၏ ဖောက်ပြန်ပျက်စီးသော စိတ်သဘောထားကို နားလည်နိုင်လိမ့်မည်။ ဤနည်းဖြင့် ကြာမြင့်စွာ ယုံကြည်ခဲ့ပြီး လက်တွေ့လုပ်ဆောင်ခဲ့သော သင်တို့သည် ယခုတွင် မိမိကိုယ်တိုင်၏ သဘာဝကို နားလည်ခြင်း ရှိသလော။ အလွန်အလှမ်းဝေးနေခြင်းသာ ဖြစ်ဖို့များသည်။ သင်တို့၏ နှိုင်းယှဉ်ချက်သည် လမ်းကြောင်းတစ်ခုနောက်ကို လိုက်ရမည်။ မည်သည့်အရာကိုမျှ အခြေမခံဘဲ အကြောင်းအရာများကို ပြောဆို၍ မရပေ။ ဘုရားသခင်က လူ၏ ဖောက်ပြန်ပျက်စီးသော အနှစ်သာရကို မည်သို့ ဖော်ထုတ်ပုံနှင့်ပတ်သက်သော ဘုရားနှုတ်ကပတ်တော်များကို သင် ပို၍ ဖတ်ရမည်။ ဤနှုတ်ကပတ်တော်အားလုံးကို ရှာဖွေရမည်။ ထို့နောက် ၎င်းတို့ကို မကြာခဏ ဖတ်ရှုပြီး သင့်ကိုယ်သင် မကြာခဏ ဆင်ခြင်သုံးသပ်ကာ သင်၏ အခြေအနေကို နှုတ်ကပတ်တော်များနှင့် နှိုင်းယှဉ်ရမည်။ သင်၏ ဖောက်ပြန်ပျက်စီးသော စိတ်သဘောထားက အပြည့်အဝ ကိုက်ညီသည့်အချိန်၌ ဘုရားနှုတ်ကပတ်တော်များက သင်၏ အခြေအနေကို အတိအကျ ဖော်ထုတ်သည်ဟု သင်ခံစားရပြီး အလွန်ပင် တိကျမှုရှိသည်၊ မည်သည့်နည်းနှင့်မျှ မမှန်ကန်ခြင်း မရှိဟု သင်ခံစားရသည့်အခါ သင်သည် လက်ခံယုံကြည်မည်ပင် မဟုတ်လော။ လူအချို့က “မိမိကိုယ်တိုင်၏ သဘာဝကို နားလည်ခြင်းအားဖြင့် ထိုသဘာဝကို ပြောင်းလဲနိုင်သည်” ဟု ပြောကြသည်။ မည်သူမဆို ဤသို့ပြောရန် လွယ်ကူသည်။ သို့သော် ထိုအရာကို သင် မည်သို့ နားလည်ရမည်နည်း။ ဤတွင် လမ်းကြောင်းတစ်ခု ရှိရမည်။ လမ်းကြောင်းရှိလျှင် မည်သို့ တွေ့ကြုံရမည်ကို သင် သိလိမ့်မည်။ လမ်းကြောင်းမရှိလျှင် သင်သည် “ကျွန်ုပ်တို့အားလုံး ကျွန်ုပ်တို့၏ သဘာဝကို နားလည်ရမည်။ ကျွန်ုပ်တို့၏ သဘာဝသည် ကောင်းမွန်ခြင်း မရှိဘဲ စာတန်နှင့် သက်ဆိုင်သည်။ ကျွန်ုပ်တို့၏ သဘာဝအနှစ်သာရကို နားလည်သောအခါ ကျွန်ုပ်တို့၏ စိတ်သဘောထားများကို ပြောင်းလဲနိုင်သည်” ဟူသော ဆောင်ပုဒ်ကို အော်ဟစ်နေခြင်းသာဖြစ်သည်။ အော်ဟစ်ပြီးသောအခါတွင် မည်သည့်အရာကိုမျှ ထပ်၍ မလုပ်ဆောင်ပြီးပေ။ မည်သူကမျှ နားလည်ခြင်း လုံးဝ မရှိပေ။ ဤသည်မှာ လမ်းကြောင်းမရှိဘဲ အယူဝါဒများကို ပြောဆိုနေခြင်းဖြစ်သည်။ ဤသို့ လုပ်ဆောင်ခြင်းသည် ပြဿနာများကို မဖန်တီးသလော။ ဤသို့လုပ်ဆောင်ခြင်း၏ ရလဒ်မှာ မည်သည့်အရာဖြစ်မည်နည်း။ သင်တို့သည် “ကျွန်ုပ်တို့သည် ကျွန်ုပ်တို့၏ သဘာဝကို နားလည်ရမည်။ ကျွန်ုပ်တို့အားလုံး ဘုရားသခင်ကို ချစ်ရမည်။ ကျွန်ုပ်တို့အားလုံး ဘုရားသခင်ကို နာခံရမည်။ ကျွန်ုပ်တို့အားလုံး ဘုရားရှေ့တွင် ပျပ်ဝပ်ရမည်။ ကျွန်ုပ်တို့အားလုံး ဘုရားသခင်ကို ကိုးကွယ်ရမည်။ ဘုရားသခင်ကို မချစ်သူ မည်သူမဆိုသည် လက်မခံနိုင်ဖွယ်ဖြစ်သည်” ဟူသော ဆောင်ပုဒ်ကို ဟစ်ကြွေးလေ့ရှိသည်။ ဤအယူဝါဒများကို ပြောဆိုခြင်းသည် အသုံးမဝင်ဘဲ ပြဿနာများကို မဖြေရှင်းပေးပေ။ လူသားသဘာဝကို သင် မည်သို့ နားလည်သနည်း။ သင်၏ သဘာဝကို သိနားလည်ခြင်းသည် စင်စစ်အားဖြင့် သင့်ဝိညာဉ် နက်ရှိုင်းရာအတွင်းရှိ အမှုအရာများ၊ သင့်အသက်တာအတွင်းရှိ အမှုများနှင့် သင် အသက်ရှင်နေသည့် စာတန်၏ ဆင်ခြင်တွေးခေါ်မှုစနစ်နှင့် အတွေးအခေါ်များ၊ သင်အသက်ရှင်နေခဲ့သည့် စာတန်၏ အသက်တို့ကို စိတ်ဖြာလေ့လာဆွေးနွေးခြင်းကို ဆိုလိုပေသည်။ သင့် ဝိညာဉ်အတွင်းရှိ စိတ်ထဲမှ အမှုအရာများကို ထုတ်ဖော်ခြင်းအားဖြင့်သာ သင်၏ သဘာဝကို သင်နားလည်နိုင်သည်။ ဤအရာများကို မည်သို့ တူးဖော်နိုင်သနည်း။ ၎င်းတို့ကို ကိစ္စရပ် တစ်ခု၊ နှစ်ခုမျှဖြင့် တူးဖော်၍ မရနိုင်ပေ သို့မဟုတ် စိတ်ဖြာလေ့လာ၍ မရနိုင်ပေ။ ကြိမ်ဖန်များစွာပင် တစ်စုံတစ်ခုကို သင်လုပ်ဆောင်၍ ပြီးစီးသွားသည့်နောက်တွင် သိနားလည်မှု မရှိသေးဘဲ ဖြစ်နေတတ်သည်။ သဘောပေါက်မိခြင်း သို့မဟုတ် သိနားလည်ခြင်း အနည်းငယ်မျှကို သင်ရရှိဖို့ သုံးနှစ် သို့မဟုတ် ငါးနှစ် ကြာနိုင်ပေသည်။ ထို့ကြောင့် အခြေအနေများစွာတွင် သင်သည် မိမိကိုယ်ကို ဆန်းစစ်ပြီး မိမိကိုယ်ကို သိလာရမည်ဖြစ်သည်။ သင်သည် ရလဒ်တစ်ခုတလေ တွေ့ရဖို့အလို့ငှာ ဘုရားနှုတ်ကပတ်တော်များနှင့်အညီ သင့်ကိုယ်သင် နက်နက်နဲနဲ တူးဆွကြည့်ပြီး ဆန်းစစ်ရမည်ဖြစ်သည်။ သမ္မာတရားနှင့်ဆိုင်သော သင်၏ သိနားလည်မှု တိုး၍ နက်နဲသည်ထက် နက်နဲလာသည်နှင့်အမျှ သင်သည် မိမိကိုယ်ကို ဆန်းစစ်ခြင်းနှင့် မိမိကိုယ်ကို သိရှိခြင်းတို့မှတစ်ဆင့် သင်၏ ကိုယ်ပိုင်သဘာဝ အနှစ်သာရကို တဖြည်းဖြည်း သိရှိလာလိမ့်မည်။

သင်၏ သဘာဝကို သိရှိဖို့ အချို့သော အရာများမှတစ်ဆင့် ထိုသဘာဝကို နားလည်နိုင်အောင် လုပ်ရမည်။ ပထမဦးစွာ သင်နှစ်သက်သောအရာကို သင် ရှင်းရှင်းလင်းလင်း သိရမည်။ ဤအရာက သင် စားလို၊ ဝတ်လိုသည့်အရာကို ရည်ညွှန်းခြင်း မဟုတ်။ ယင်းထက် သင် မွေ့လျော်သည့် အရာများ၊ သင် အားကျသည့် အရာများ၊ သင် ကိုးကွယ်သည့်အရာများ၊ သင် ရှာဖွေသည့်အရာများနှင့် သင်၏ စိတ်နှလုံးတွင် သင် အာရုံစိုက်သည့် အရာမျိုးများကို ဆိုလိုသည်။ ထိတွေ့ဆက်သွယ်ရာ၌ သင်ပျော်မွေ့သည့် လူအမျိုးအစားများနှင့် သင့်စိတ်နှလုံးတွင် သင် အားကျပြီး သင်ပုဂ္ဂိုလ်ရေး ကိုးကွယ်မိသည့် လူအမျိုးအစားများပင်ဖြစ်သည်။ ဥပမာအားဖြင့် လူအများစုက ကြီးမြတ်သည့် အဆင့်အတန်းရှိသည့် လူများ၊ ၎င်းတို့၏ ပြောပုံဆိုပုံနှင့် ကိုယ်ဟန်အမူအရာတို့တွင် ရည်မွန်သော လူတို့ကို နှစ်သက်ကြသည်၊ သို့မဟုတ် မြှောက်လုံးပင့်လုံး စကားပြောကောင်းသော သူများ သို့မဟုတ် ဟန်ဆောင်တတ်သော သူတို့ကို နှစ်သက်ကြသည်။ အထက်ရည်ညွှန်းပါ ပုဂ္ဂိုလ်မှာ မည်သည့်လူတို့ကို ၎င်းတို့ အပြန်အလှန်ဆက်ဆံချင်သည့် အကြောင်းဖြစ်သည်။ လူတို့ နှစ်သက်သည့် အရာများအတွက်မူ လုပ်ရန် လွယ်ကူသည့် အချို့သော အရာများကို လုပ်ဆောင်လိုခြင်း၊ အခြားသူများက ကောင်းမြတ်သည်ဟု ထင်ပြီး လူတို့ကို ချီးမွမ်းသီဆိုစေပြီး ချီးကျူးစကားများ ပြောစေသည့် အရာများကို လုပ်ဆောင်ခြင်းအား ပျော်မွေ့ခြင်းတို့ ပါဝင်သည်။ လူတို့၏ သဘာဝများတွင် ၎င်းတို့ နှစ်သက်သည့် အမှုအရာများ၏ ဖြစ်နေကျ လက္ခဏာရပ်တစ်ခု ရှိ၏။ ယင်းမှာ အခြားသူများက အပြင်ပန်း ပုံသဏ္ဌာန်များကြောင့် မနာလိုဖြစ်ကြရသည့် လူများ၊ အဖြစ်အပျက်များနှင့် အမှုအရာများကို ၎င်းတို့ နှစ်သက်ကြသည်။ အလွန် လှပပြီး ဇိမ်ခံပစ္စည်းများနှင့် ပြည့်စုံပုံရသည့် အရာများကို ၎င်းတို့ နှစ်သက်ကြကာ အခြားသူများအား ၎င်းတို့ကို ကိုးကွယ်စေသည့် လူများ၊ အဖြစ်အပျက်များနှင့် အမှုအရာများကို ၎င်းတို့ နှစ်သက်ကြလေသည်။ လူတို့ မြတ်နိုးသော ဤအရာများမှာ ကြီးမြတ်သည်၊ ထူးချွန်ပြောင်မြောက်သည်၊ အလွန်လှပပြီး ခမ်းနားပေသည်။ လူအားလုံးက ဤအရာများကို ကိုးကွယ်ကြ၏။ လူတို့သည် မည်သည့် သမ္မာတရားမျှ မပိုင်ဆိုင်သကဲ့သို့ စစ်မှန်သော လူသားများ၏ ပုံသဏ္ဌာန်ကို ၎င်းတို့ မပိုင်ဆိုင်သည်ကို မြင်နိုင်ပေသည်။ ဤအရာများကို ကိုးကွယ်ရာတွင် အရေးပါမှု အတိုင်းအတာအနည်းငယ်မျှ မရှိသော်လည်း လူတို့သည် ၎င်းတို့ကို နှစ်သက်ကြဆဲဖြစ်၏။ လူများနှစ်သက်ကြသည့် ဤအရာများသည် ဘုရားသခင်ကို မယုံကြည်သည့်သူများအတွက် အထူးသဖြင့် ကောင်းမွန်ပုံရပြီး ထိုအရာအားလုံးမှာ လူများက လိုက်စားရန် အထူးလိုလားနေကြသည့် အရာများဖြစ်သည်။ ရိုးရှင်းသော ဥပမာပေးရလျှင် ဘာသာတရား မရှိသူများကြားတွင် နာမည်ကြီးသူများနောက်သို့ တကောက်ကောက်လိုက်သော ပရိသတ်များရှိသည်။ ၎င်းတို့သည် သရုပ်ဆောင်များ၊ အဆိုတော်များနောက်သို့ လိုက်ပြီး ထိုသူများကို အမှတ်တရလက်မှတ်ထိုးခိုင်းကာ စာများရေးခိုင်းသည်။ သို့မဟုတ် လက်ဆွဲနှုတ်ဆက်ပြီး ပွေ့ဖက်သည်။ ဤအရာများသည် ယုံကြည်သူများ၏ စိတ်နှလုံးတွင် တည်ရှိသလော။ သင်ကိုးကွယ်သော နာမည်ကြီးသူများ၏ သီချင်းများကို သင် ရံဖန်ရံခါ သီဆိုသလော။ သို့မဟုတ် ၎င်းတို့ကို ရံဖန်ရံခါ အတုယူပြီး သင်တောင့်တသည့် ၎င်းတို့ပုံစံအတိုင်း ဝတ်စားဆင်ယင်သလော။ သင်သည် ဤနာမည်ကြီးသူများနှင့် ကျော်ကြားသောသူများကို သင်ကိုးကွယ်သည့်အရာများ၊ သင်ကိုးကွယ်သည့် စံပြများအဖြစ် ပြုလုပ်သည်။ ဤအရာတို့သည် လူတို့နှစ်သက်သော အတွေ့ရများသည့် အရာများဖြစ်သည်။ ဘာသာတရား မရှိသူများ ကိုးကွယ်သော ဤအရာတို့ကို ယုံကြည်သူများက အမှန်တကယ် မကိုးကွယ်ကြသလော။ လူအများစုသည် စိတ်အတွင်းထဲတွင် ၎င်းတို့ကို ကိုးကွယ်လိုစိတ် ရှိနေဆဲဖြစ်သည်။ သင်သည် ဘုရားသခင်ကို ယုံကြည်သည်။ ထိုအရာတို့ကို သင် ရှင်းလင်းစွာ လိုက်စားခြင်းမရှိတော့သည့် ပုံစံရှိသည်။ သို့ရာတွင် သင်၏ စိတ်နှလုံးထဲ၌မူ ထိုအရာများကို အားကျနေဆဲ ဖြစ်သည်။ ထိုအရာများကို နှစ်သက်ဆဲဖြစ်သည်။ သင်က “သူတို့၏ တေးဂီတကို ငါ နားထောင်ချင်သေးသည်။ သူတို့ သရုပ်ဆောင်သည့် တီဗီအစီအစဉ်များကို ငါ ကြည့်ချင်သေးသည်။ သူတို့ မည်သို့နေထိုင်ကြသနည်း။ ယခုတွင် သူတို့ မည်သည့်နေရာ၌ ရှိသနည်း။ သူတို့ကို မြင်ရပြီး လက်ဆွဲနှုတ်ဆက်နိုင်လျှင် အလွန်ကောင်းလိုက်မည့် ဖြစ်ခြင်း။ ငါသေလျှင်ပင် တန်လိမ့်ဦးမည်” ဟု ရံဖန်ရံခါ စဉ်းစားသည်။ လူအားလုံးတို့သည် မည်သူကို ကိုးကွယ်သည်ဖြစ်စေ ဤအရာများကို နှစ်သက်ကြသည်။ သင်သည် ဤလူများ၊ ဖြစ်ရပ်များနှင့် အမှုအရာများနှင့် ထိတွေ့ရန် အခွင့်အလမ်းမရှိခြင်း၊ သို့မဟုတ် အခြေအနေမပေးခြင်း ဖြစ်ကောင်းဖြစ်နိုင်သည်။ သို့သော် ဤအရာများသည် သင်၏ စိတ်နှလုံးအတွင်းတွင် ရှိနေသည်။ လူတို့လိုက်စားပြီး တမ်းတသည့်အရာများမှာ လောကီရေပန်းစားမှုများ ဖြစ်သည်၊ ဤအရာများသည် စာတန်နှင့် နတ်ဆိုးများ၏ အရာများဖြစ်သည်၊ ယင်းတို့ကို ဘုရားက စက်ဆုပ်ပြီး သမ္မာတရား တစ်စက်မျှ မရှိချေ။ လူတို့ တမ်းတလေ့ရှိသည့် အရာများက ၎င်းတို့၏ သဘာဝအနှစ်သာရတို့ကို ပေါ်လွင်လာစေသည်။ လူများ၏ နှစ်သက်မှုများကို ၎င်းတို့ဝတ်စားဆင်ယင်ပုံတွင် တွေ့မြင်နိုင်သည်။ လူအချို့က အာရုံဖမ်းစားနိုင်သည့် အရောင်စုံသော အဝတ်အစား၊ သို့မဟုတ် သဘာဝ ယုတ္တိနှင့်မညီသော ဝတ်စုံများကို ဝတ်ဖို့ လိုလားကြသည်။ ယခင်က မည်သူမျှ မဝတ်ဆင်ဖူးသည့် အသုံးအဆောင်ပစ္စည်းများကို ၎င်းတို့ဝတ်ဆင်လိုစိတ် ရှိကြပြီး ဆန့်ကျင်ဘက်လိင်ကို ဆွဲဆောင်နိုင်သည့် အရာများကို ၎င်းတို့က နှစ်သက်ကြသည်။ ဤအဝတ်အစားများနှင့် အသုံးအဆောင်များကို ၎င်းတို့ဝတ်ဆင်သည်မှာ ၎င်းတို့၏ အသက်တာများနှင့် ၎င်းတို့၏ စိတ်နှလုံး နက်ရှိုင်းရာတွင် ဤအရာများအတွက် ၎င်းတို့၌ ရှိသည့် နှစ်သက်မှုများကို ပြလေသည်။ ၎င်းတို့နှစ်သက်သည့် အရာများသည် သိက္ခာမရှိသကဲ့သို့ သင့်တင့်လျောက်ပတ်ခြင်းလည်း မရှိချေ။ ယင်းတို့သည် သာမန်လူတစ်ဦး လိုက်စားသင့်သည့် အရာများ မဟုတ်ပေ။ ယင်းတို့ကို ၎င်းတို့တွယ်တာရာတွင် မဖြောင့်မတ်ခြင်း ရှိနေသည်။ ၎င်းတို့၏ သဘောထားအမြင်သည် လောကီလူများ၏ သဘောထားအမြင်နှင့် အတိအကျ တစ်ထေရာတည်း ဖြစ်လေသည်။ ဤအရာ၏ သမ္မာတရားနှင့် ကိုက်ညီသည့် တစ်စိတ်တစ်ဒေသကိုမျှ မမြင်နိုင်ပေ။ ထို့ကြောင့် သင်နှစ်သက်သောအရာ၊ သင် အာရုံစိုက်သည့်အရာ၊ သင် ကိုးကွယ်သည့်အရာ၊ သင် အားကျသည့်အရာနှင့် သင့်စိတ်နှလုံးတွင် နေ့တိုင်း သင် တွေးသည့်အရာအားလုံးတို့သည် သင့်သဘာဝ၏ ကိုယ်စားပြုချက်များ ဖြစ်ကြသည်။ ဤလောကီအရာများကို သင်၏ မက်မောခြင်းသည် သင့် သဘာဝက မဖြောင့်မတ်ခြင်းကို နှစ်သက်ပြီး စိုးရိမ်ရသည့် အခြေအနေတွင် ရှိသည်၊ သင့် သဘာဝသည် ကောက်ကျစ်ဆိုးယုတ်ပြီး ကုသ၍မရနိုင်သည်ကို သက်သေပြရန် လုံလောက်၏။ ဤနည်းဖြင့် သင်၏ သဘာဝကို စိတ်ဖြာလေ့လာသင့်၏။ သင့် ဘဝတွင် သင် မြတ်နိုးသောအရာနှင့် သင် စွန့်လွှတ်သောအရာကို ဆန်းစစ်လော့။ သင်သည် တစ်စုံတစ်ဦးအပေါ် အချိန်တစ်ခုကြာ ကောင်းနေနိုင်သည်။ သို့သော် ဤအရာက ၎င်းတို့ကို သင် နှစ်သက်သည်ဟု သက်သေမပြပေ။ သင်အမှန်တကယ် နှစ်သက်သောအရာများသည် သင်၏သဘာဝတွင် ရှိသည့်အရာ အတိအကျပင်ဖြစ်၏။ သင်၏ အရိုးများ ကွဲကြေခဲ့လျှင်ပင် ယင်းကို သင် နှစ်သက်ပျော်မွေ့ဆဲ ဖြစ်လိမ့်မည်ဖြစ်ပြီး ဘယ်သောအခါမျှ စွန့်ပစ်နိုင်မည်မဟုတ်။ ဤသည်မှာ ပြောင်းလဲရန် မလွယ်ကူပေ။ ဥပမာ၊ အဖော်ကို ရှာဖွေခြင်းအား ကြည့်လော့။ လူများက မိမိတို့နှင့် အမျိုးအစားတူညီသည့် လူများကို ရှာဖွေကြသည်။ အမျိုးသမီးတစ်ဦးသည် တစ်စုံတစ်ဦးနှင့် အမှန်တကယ် ချစ်ကျွမ်းဝင်မိပါက သူ့ကို မည်သူမျှ တားဆီးနိုင်မည် မဟုတ်ပေ။ သူ၏ ခြေထောက်များ ကျိုးလျှင်ပင် သူသည် ထိုသူနှင့်အတူ ရှိချင်ဦးမည်ဖြစ်သည်။ သူသေဆုံးရမည်ဆိုလျှင်ပင် ထိုသူကို လက်ထပ်ချင်မည်ဖြစ်သည်။ ဤအရာမှာ မည်သို့များ ဖြစ်နိုင်သနည်း။ ယင်းမှာ အဘယ့်ကြောင့်ဆိုသော် လူတို့အရိုးများ၏ နက်ရှိုင်းရာတွင် ရှိသည့်အရာကို မည်သူမျှ မပြောင်းလဲနိုင်သောကြောင့် ဖြစ်သည်။ လူတစ်ဦးသေလျှင်ပင် သူ၏ စိတ်ဝိညာဉ်သည် အလားတူသောအရာများကို နှစ်သက်ဦးမည် ဖြစ်သည်။ ဤအရာများသည် လူသားသဘာဝနှင့်ဆိုင်သော အမှုအရာများဖြစ်ပြီး ယင်းတို့က လူတစ်ယောက်၏ အနှစ်သာရကို ကိုယ်စားပြုပေသည်။ လူတို့ နှစ်သက်သော အရာများတွင် မဖြောင့်မတ်မှုအချို့ ပါရှိ၏။ အချို့သည် ထိုအရာများအတွက် ၎င်းတို့၏ နှစ်သက်မှုတွင် သိသာကြသော်လည်း အချို့မှာ မသိသာပေ။ အချို့သည် ယင်းတို့အတွက် အားကောင်းသည့် နှစ်သက်မှုရှိသော်လည်း အချို့မှာ မရှိချေ။ လူအချို့သည် မိမိကိုယ်ကို ထိန်းချုပ်မှုရှိသော်လည်း အခြားသူတို့မှာ မိမိကိုယ်ကို မထိန်းချုပ်နိုင်ကြချေ။ လူအချို့သည် မှောင်မိုက်ပြီး ကောက်ကျစ်ဆိုးယုတ်သော အရာများထဲသို့ နစ်မြုပ်တတ်သည်။ ယင်းက ၎င်းတို့သည် အသက် မပိုင်ဆိုင်သည်ကို သက်သေပြပေသည်။ လူအချို့သည် ဇာတိပကတိ၏ စုံစမ်းသွေးဆောင်မှုကို အောင်မြင်ကျော်လွှားနိုင်ကြသလို ထိုအရာများ၏ သိမ်းပိုက်ခြင်း သို့မဟုတ် ထိန်းချုပ်ခြင်းတို့ကို မခံရအောင် နေနိုင်ကြသဖြင့် ယင်းက ၎င်းတို့သည် ဝိညာဉ်ရင့်ကျက်မှု အနည်းငယ်ရှိကြောင်း၊ ၎င်းတို့၏ စိတ်သဘောထားများသည် အနည်းငယ်ပြောင်းလဲပြီးဖြစ်ကြောင်းကို သက်သေပြသည်။ လူအချို့သည် သမ္မာတရားအချို့ကို နားလည်ပြီး ၎င်းတို့က အသက်ရှိကာ ဘုရားသခင်ကို ချစ်ကြသည်ဟု ခံစားကြသည်။ သို့သော်လည်း စင်စစ်အားဖြင့် ယင်းသည် အလွန်စောလွန်းသေး၏။ တစ်ဦးတစ်ယောက်၏ စိတ်သဘောထား ပြောင်းလဲမှုကို ကြုံခြင်းသည် ရိုးရှင်းသည့် ကိစ္စမဟုတ်ပေ။ လူတစ်ဦး၏ သဘာဝအနှစ်သာရတို့သည် နားလည်ရန် လွယ်ကူသလော။ တစ်စုံတစ်ဦးက အနည်းငယ် နားလည်လျှင်ပင် ထိုသိနားလည်မှုကို စွမ်းဆောင်ရရှိရန် အလှည့်အပြောင်းများကို သင် ဖြတ်သန်းရမည်ဖြစ်ပြီး အနည်းငယ်မျှသော သိနားလည်မှုဖြင့်ပင် ပြောင်းလဲခြင်းသည် မလွယ်ကူပေ။ ဤသည်တို့မှာ လူတို့ရင်ဆိုင်ရသည့် အခက်အခဲများအားလုံးဖြစ်ပြီး သမ္မာတရားကို လိုက်စားရန် အလိုဆန္ဒမရှိဘဲနှင့် လူတို့သည် မိမိတို့ကိုယ်ကို မသိနိုင်ပေ။ သင်၏ အနီးတစ်ဝိုက်ရှိ လူများ၊ ဖြစ်ရပ်များနှင့် အမှုအရာများ မည်သို့ ပြောင်းလဲနိုင်သည်ဖြစ်စေ၊ ပြီးလျှင် ကမ္ဘာလောကသည် လုံးဝ ပြောင်းလဲနိုင်သည်ဖြစ်စေ သမ္မာတရားသည် အတွင်းမှ သင့်ကို လမ်းပြနေပါက၊ ယင်းသည် သင်၏ အတွင်းတွင် အမြစ်တွယ်ပြီး ဖြစ်ကာ ဘုရားသခင်၏ နှုတ်ကပတ်တော်များက သင်၏ အသက်တာ၊ သင်၏ နှစ်သက်မှုများ၊ အတွေ့အကြုံများနှင့် တည်ရှိမှုတို့ကို လမ်းပြပါက ထိုအခြေအနေတွင် သင်သည် အမှန်တကယ် ပြောင်းလဲပြီး ဖြစ်လိမ့်မည်။ လက်ရှိတွင် လူများ၏ ပြောင်းလဲမှုဆိုသည့် ဤအရာသည် အနည်းငယ် ပူးပေါင်းဆောင်ရွက်ခြင်း၊ ပြုပြင်ခံရခြင်းတို့ကို စိတ်မပါလက်မပါဖြင့် လက်ခံနိုင်လာခြင်း၊ မိမိတို့၏တာဝန်များကို တက်ကြွစွာ ထမ်းဆောင်ခြင်း၊ စိတ်အားထက်သန်မှုနှင့် ယုံကြည်ခြင်း အနည်းငယ် ရှိခြင်းတို့သာ ဖြစ်သည်။ ဤအရာကို စိတ်သဘောထား အသွင်ပြောင်းလဲခြင်းအဖြစ် ယူဆ၍ မရနိုင်သကဲ့သို့ ယင်းက လူတို့၌ အသက်ရှိသည်ဟုလည်း သက်သေမပြပေ။ ဤသည်မှာ လူတို့၏ နှစ်သက်မှုများနှင့် အထုံဆန္ဒတို့သာ ဖြစ်သည်။ ဤထက် ဘာမျှ မပို။

သဘာဝဗီဇများကို နားလည်ခြင်းတစ်ခုရဖို့၊ လူများ၏ သဘာဝဗီဇများထဲရှိ ၎င်းတို့မြတ်နိုးသော အရာများကို ဖော်ထုတ်ခြင်းအပြင် သူတို့၏ သဘာဝဗီဇများနှင့် သက်ဆိုင်သည့် အခြား ပိုအရေးကြီးသည့် သွင်ပြင်လက္ခဏာအချို့ကိုလည်း ဖော်ထုတ်ရန် လိုအပ်သည်။ ဥပမာအားဖြင့် အမှုအရာများအပေါ် လူတို့၏ သဘောထားများ၊ အသက်တာထဲရှိ လူတို့၏ နည်းစနစ်များနှင့် ပန်းတိုင်များ၊ လူတို့၏ ဘဝတန်ဖိုးများနှင့် အသက်တာအပေါ် ရှုမြင်ပုံတို့အပြင် သမ္မာတရားနှင့်စပ်လျဉ်းသည့် အရာခပ်သိမ်းအပေါ် ထားသော အမြင်များနှင့် စိတ်ကူးများပင် ဖြစ်ကြသည်။ ဤအရာများမှာ လူတို့၏ စိတ်ဝိညာဉ်များထဲတွင် နက်ရှိုင်းစွာ ရှိသောအရာများ အားလုံးဖြစ်ပြီး ၎င်းတို့သည် စိတ်သဘောထားပြောင်းလဲခြင်းနှင့် တိုက်ရိုက်ဆက်နွှယ်မှု ရှိနေသည်။ ထိုသို့ဖြစ်လျှင် ဖောက်ပြန်ပျက်စီးသော လူသားမျိုးနွယ်၏ ဘဝအပေါ် ရှုမြင်ပုံမှာ အဘယ်နည်း။ ယင်းကို ဤသို့ ပြော၍ရနိုင်သည်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဟူ၍ ဖြစ်သည်။ လူများအားလုံးသည် မိမိတို့ကိုယ်ကိုအတွက်သာ အသက်ရှင်ကြသည်၊ သာ၍ ရှင်းရှင်းလင်းလင်း ပြောရလျှင် ၎င်းတို့သည် ဇာတိပကတိအတွက် အသက်ရှင်ကြပေသည်။ ၎င်းတို့သည် မိမိတို့၏ ပါးစပ်များထဲ အစားအစာများ ထည့်ဖို့သာ အသက်ရှင်နေကြ၏။ ဤတည်ရှိမှုသည် တိရစ္ဆာန်များ၏ တည်ရှိမှုနှင့် မည်သို့ ကွာခြားပါသနည်း။ ဤသို့ အသက်ရှင်ခြင်းတွင် အဓိပ္ပာယ်တစ်ခုတလေ ရှိဖို့မဆိုထားနှင့်၊ တန်ဖိုး မည်သို့မျှ မရှိချေ။ မိမိ၏ ဘဝအပေါ် ရှုမြင်ပုံသည် လောကတွင် သင်ရှင်သန်နေထိုင်ဖို့ရန် အမှီပြုသည့်အရာ၊ သင် မည်သည့်အရာအတွက် အသက်ရှင်သည် နှင့် သင် အသက်ရှင်သည့်ပုံတို့အကြောင်း ဖြစ်ပြီး ဤအရာများအားလုံးသည် လူသား သဘာဝ၏ အနှစ်သာရနှင့် သက်ဆိုင်ပေသည်။ လူတို့၏ သဘာဝများကို စိတ်ဖြာလေ့လာခြင်းမှတစ်ဆင့် လူများအားလုံးသည် ဘုရားသခင်ကို ခုခံနေကြကြောင်း သင် တွေ့ရလိမ့်မည်။ ၎င်းတို့အားလုံးသည် မကောင်းဆိုးဝါးများသာ ဖြစ်ကြပြီး အမှန်တကယ် ကောင်းသောလူဟူ၍ မရှိပေ။ လူတို့၏ သဘာဝများကို စိတ်ဖြာလေ့လာခြင်း အားဖြင့်သာလျှင် သင်သည် လူ၏ ဖောက်ပြန်ပျက်စီးခြင်းနှင့် အနှစ်သာရတို့ကို အမှန်တကယ် သိရှိနိုင်ပြီး လူတို့ အမှန်တကယ် သက်ဆိုင်သည့်အရာ၊ လူတို့ အမှန်တကယ် ချို့တဲ့သည့်အရာ၊ ၎င်းတို့ ပြင်ဆင်ထားသင့်သည့်အရာနှင့် လူသားပုံသဏ္ဌာန်တစ်ခု၌ မည်သို့ အသက်ရှင်သင့်သည်တို့ကို နားလည်နိုင်ပေသည်။ လူတစ်ဦး၏ သဘာဝကို အမှန်တကယ် စိတ်ဖြာလေ့လာခြင်းသည် မလွယ်ကူသကဲ့သို့ ဘုရားသခင်၏ နှုတ်ကပတ်တော်များကို တွေ့ကြုံခြင်း သို့မဟုတ် စစ်မှန်သော အတွေ့အကြုံများ ရှိခြင်း မရှိဘဲနှင့် လုပ်ဆောင်၍မရနိုင်ပေ။

နွေဦးရာသီ၊ ၁၉၉၉ ခုနှစ်


လူ့သဘာဝကို သိရှိရန် နည်းလမ်း

လူတစ်ဦး၏သဘာဝကို မည်သို့ သိရှိမည်နည်း။ လူတစ်ဦး၏ သဘာဝဗီဇကို မည်သည့်အရာများနှင့် ဖွဲ့စည်းထားသနည်း။ သင်သည် လူသား၏ အားနည်းချက်များ၊ အပြစ်အနာအဆာများ၊ ရည်ရွယ်ချက်များ၊ အယူအဆများ၊ အပျက်သဘောဆောင်ခြင်းနှင့် ပုန်ကန်ခြင်းတို့ကိုသာ သိ၏။ သို့သော် သင်သည် လူသား၏ သဘာဝအတွင်းရှိ အရာများကို ရှာဖွေတွေ့ရှိနိုင်ခြင်း မရှိပေ။ သင်သည် လူ့သဘာဝ၏ဇာစ်မြစ်ကို ရှာဖွေတွေ့ရှိနိုင်ခြင်းမရှိဘဲ၊ အပြင်ဘက်အလွှာကိုသာ သိသကဲ့သို့၊ ဤသည်မှာ လူသားသဘာဝနှင့်ဆိုင်သော အသိပညာကို မဖြစ်စေပေ။ လူအချို့က “ကျွန်ုပ်၏ သဘာဝကို ကျွန်ုပ် နားလည်သည်။ တွေ့သလော။ ကျွန်ုပ်၏ မာနထောင်လွှားမှုကို ကျွန်ုပ် ဝန်ခံသည်။ ယင်းသည် ကျွန်ုပ်၏ သဘာဝဗီဇကို သိခြင်း မဟုတ်ပါလား” ဟု ပြောရင်း ၎င်းတို့၏ အပြစ်အနာအဆာများနှင့် အပျက်သဘောဆောင်ခြင်းများကို ဝန်ခံကြ၏။ မာနထောင်လွှားခြင်းသည် လူ့သဘာဝ၏ တစ်စိတ်တစ်ပိုင်းဖြစ်၏။ ထိုမျှသည် မှန်ကန်ပေသည်။ သို့သော် ယင်းကို အယူဝါဒဆိုင်ရာ သဘောတရားအရ အသိအမှတ်ပြုခြင်းက မလုံလောက်ပေ။ မိမိကိုယ်တိုင်၏ သဘာဝကို သိရှိဖို့ရန် ဆိုသည်မှာ အဘယ်နည်း။ ယင်းကို မည်သို့ သိရှိနိုင်သနည်း။ ယင်းကို မည်သည့် ရှုထောင့်များမှ သိရှိရသနည်း။ မိမိ ထုတ်ဖော်ပြသည့် အရာများမှ မိမိ၏ သဘာဝကို မည်မျှ တိတိကျကျ သဘောပေါက်သင့်ပါသနည်း။ ပထမဦးစွာ လူတစ်ဦး၏ သဘာဝကို ၎င်း၏ စိတ်ဝင်စားမှုများမှတစ်ဆင့် တွေ့မြင်နိုင်သည်။ ဥပမာအားဖြင့် လူအချို့သည် ထင်ပေါ်ကျော်ကြားပြီး ထူးချွန်သော လူများကို အထူးသဖြင့် မြတ်နိုးကြသည်။ အချို့က အဆိုတော်များ သို့မဟုတ် ရုပ်ရှင်ကြယ်ပွင့်များကို အထူးသဖြင့် ချစ်ကြပြီး အချို့သည် ဂိမ်းကစားရသည်ကို အထူးတလည် နှစ်သက်ကြသည်။ ဤနှစ်သက်မှုများမှ၊ ဤလူတို့၏ သဘာဝက မည်သည့်အရာဖြစ်သည်ကို ငါတို့ မြင်နိုင်သည်။ ရိုးရှင်းသော ဥပမာတစ်ခုပေးမည်။ လူအချို့သည် ထိုထိုသော အဆိုတော်တစ်ဦးအား တကယ်ကို ပုဂ္ဂိုလ်ရေး ကိုးကွယ်နေနိုင်သည်။ မည်သည့်အတိုင်းအတာအထိ ထိုသူကို ၎င်းတို့ ပုဂ္ဂိုလ်ရေး ကိုးကွယ်သနည်း။ ဤအဆိုတော်၏ လှုပ်ရှားမှုတိုင်း၊ အပြုံးတိုင်းနှင့် စကားလုံးတိုင်းကို စွဲလမ်းသည့်အတိုင်းအတာ အထိပင် ရောက်တတ်သည်။ သူတို့သည် ဤအဆိုတော်အား အစွဲအလမ်းကြီးကြပြီး သူဝတ်ဆင်သည့် အရာတိုင်းကို ဓာတ်ပုံပင် ရိုက်ယူကာ စတင်၍ လိုက်လံ အတုခိုးကြလေသည်။ လူတစ်ဦးအပေါ် ဤပုဂ္ဂိုလ်ရေးကိုးကွယ်ခြင်း အဆင့်က မည်သည့်ပြဿနာကို ပြသသနည်း။ ယင်းက ထိုလူသည် ၎င်း၏ စိတ်နှလုံးထဲတွင် ဘာသာတရားမရှိသူနှင့်ဆိုင်သည့် အရာများသာရှိကြောင်းနှင့် မိမိတို့စိတ်နှလုံးတွင် ဘုရားသခင်ရှိဖို့မဆိုထားနှင့်၊ သမ္မာတရားမရှိ၊ အပြုသဘောဆောင်သောအရာများ မရှိသည်ကို ပြပေသည်။ ဤလူ တွေးသည့်အရာ၊ ချစ်သည့်အရာနှင့် ရှာဖွေသည့်အရာ အားလုံးသည် စာတန်နှင့် သက်ဆိုင်၏။ ထိုအရာများက ဤလူ၏ စိတ်နှလုံးတွင် နေရာယူလေသည်။ သူ့စိတ်နှလုံးမှာ ထိုအရာများထံ လွှဲအပ်ခြင်းကို ခံထားရသည်။ ၎င်းတို့၏ သဘာဝအနှစ်သာရမှာ အဘယ်အရာဖြစ်သည်ဟု သင်တို့ပြောနိုင်သလော။ တစ်စုံတစ်ရာသည် အစွန်းရောက်သည့်အထိ နှစ်သက်ခံရလျှင်၊ ထိုအရာသည် လူတစ်ဦး၏ ဘဝဖြစ်လာနိုင်ပြီး၊ ၎င်း၏ စိတ်နှလုံး၌ နေရာယူလာနိုင်ကာ၊ ထိုလူသည် ဘုရားသခင်ကို မလိုချင်ဘဲ ယင်းအစား နတ်ဆိုးကို ချစ်သည့် ရုပ်တုဆင်းတု ကိုးကွယ်သူဖြစ်သည်ကို အပြည့်အဝ သက်သေပြလျက် ရှိပေသည်။ ထို့ကြောင့် ထိုသို့သော လူတစ်ဦး၏ သဘာဝဗီဇသည် နတ်ဆိုးကို ချစ်ပြီး ကိုးကွယ်ကာ သမ္မာတရားကို မချစ်ဘဲ ဘုရားသခင်ကို မလိုချင်သည့် အရာတစ်ခု ဖြစ်သည်ဟု ကောက်ချက်ချနိုင်သည်။ ဤသည်မှာ လူတစ်ဦး၏ သဘာဝဗီဇကို ရှုမြင်သည့် မှန်ကန်သော နည်းလမ်းတစ်ခု ဖြစ်သည်မဟုတ်လော။ ယင်းမှာ လုံးဝ မှန်ကန်ပေသည်။ ဤသည်မှာ လူသား၏ သဘာဝကို စိတ်ဖြာလေ့လာသင့်ပုံ ဖြစ်၏။ ဥပမာအားဖြင့် အချို့သောလူတို့သည် ပေါလုကို အထူးသဖြင့် ပုဂ္ဂိုလ်ရေးကိုးကွယ်ကြသည်။ ၎င်းတို့သည် အပြင်ထွက်၍ မိန့်ခွန်းများပြောခြင်းနှင့် အလုပ်လုပ်ခြင်းကို နှစ်သက်ကြသည်၊ စုဝေးပွဲများ ကျင်းပခြင်းနှင့် တရားဟောခြင်းကို နှစ်သက်ကြပြီး လူတို့အား ၎င်းတို့စကားကို နားထောင်အောင်လုပ်ခြင်း၊ ၎င်းတို့ကို ပုဂ္ဂိုလ်ရေးကိုးကွယ်အောင် လုပ်ခြင်းနှင့် ၎င်းတို့ကို ဝန်းရံအောင်လုပ်ခြင်းတို့ကို နှစ်သက်ကြသည်။ ၎င်းတို့သည် အခြားသူများ၏ စိတ်နှလုံးထဲတွင် နေရာတစ်ခု ရယူခြင်းကို နှစ်သက်ကြပြီး ၎င်းတို့ တင်ပြသည့် ပုံရိပ်ကို အခြားသူများက အာရုံစိုက်ခြင်းကို နှစ်သက်ကြသည်။ ဤသရုပ်သကန်များမှ ၎င်းတို့၏ သဘာဝကို ငါတို့ စိတ်ဖြာလေ့လာဆွေးနွေးကြစို့။ ၎င်းတို့၏ သဘာဝသည် အဘယ်အရာဖြစ်သနည်း။ ၎င်းတို့သည် ဤသရုပ်သကန်များကို အမှန်တကယ် ပြသပါက ၎င်းတို့သည် မာနထောင်လွှားပြီး စိတ်ကြီးဝင်သောသူများ ဖြစ်ကြောင်း၊ ၎င်းတို့သည် ဘုရားသခင်ကို လုံးဝ ဝတ်ပြုကိုးကွယ်ခြင်းမရှိကြောင်းနှင့် ၎င်းတို့သည် မြင့်မားသော အဆင့်အတန်းကို လိုက်စားပြီး အခြားသူများအပေါ် သြဇာအာဏာ ရှိလိုကာ ထိုသူတို့ကို ပိုင်ဆိုင်လိုပြီး ထိုသူတို့၏ စိတ်နှလုံးထဲတွင် နေရာတစ်ခု ရယူလိုကြောင်းတို့ကို သက်သေပြရန် လုံလောက်သည်။ ဤသည်မှာ စာတန်နှင့်သက်ဆိုင်သော စံပြပုံရိပ် ဖြစ်သည်။ ၎င်းတို့၏ သဘာဝနှင့်ပတ်သက်၍ အထူးသဖြင့် ထင်ရှားသော အသွင်အပြင်များမှာ ၎င်းတို့သည် မာနထောင်လွှား၍ စိတ်ကြီးဝင်ကြသည်၊ ဘုရားသခင်ကို မကိုးကွယ်ကြဘဲ အခြားသူများကို ၎င်းတို့အား ကိုးကွယ်လာစေရန် ကြိုးပမ်းကြခြင်းဖြစ်သည်။ ထိုသို့သော သရုပ်သကန်များက သင့်ကို ၎င်းတို့၏ သဘာဝထဲသို့ အလွန်ရှင်းလင်းစွာ ထိုးထွင်းသိမြင်စေနိုင်ပါသည်။ ဥပမာအနေဖြင့် လူအချို့သည် အမှုကိစ္စများနှင့်ပတ်သက်၍ မတရားသဖြင့် အခွင့်ကောင်းယူရသည်ကို အထူး နှစ်သက်ကြ၏။ ပြီးလျှင် ဤလူများသည် အမှုကိစ္စတိုင်းတွင် မိမိတို့၏ ကိုယ်ပိုင် အကျိုးစီးပွားများကို ဖြည့်ဆည်းဖို့ ကြိုးစားကြလေသည်။ ၎င်းတို့ လုပ်ဆောင်သည့် မည်သည့်အရာမဆို ၎င်းတို့ကို အကျိုးပြုရမည်၊ သို့မဟုတ်ပါက ၎င်းတို့ လုပ်ဆောင်လိမ့်မည် မဟုတ်ပေ။ ၎င်းတို့ကို အကျိုးအမြတ် တစ်စုံတစ်ရာ မပေးပါက၊ မည်သည့်အရာနှင့်မျှ စိတ်အနှောင့်အယှက် အဖြစ်မခံသကဲ့သို့၊ ၎င်းတို့၏ လုပ်ရပ်များ နောက်ကွယ်တွင် ဖုံးကွယ်ထားသော ရည်ရွယ်ချက်များ အမြဲ ရှိလေသည်။ ၎င်းတို့သည် ၎င်းတို့ကို အကျိုးပြုသည့် မည်သူကိုမဆို အကောင်းပြောပြီး ၎င်းတို့ကို မြှောက်ပင့်သည့် မည်သူကိုမဆို အားပေးမြှင့်တင်လေသည်။ ၎င်းတို့ အနှစ်သက်ဆုံး လူများ၌ ပြဿနာများ ရှိသည့်အခါတွင်ပင် ထိုလူများက မှန်ကန်သည်ဟု ၎င်းတို့ ပြောကြလိမ့်မည်ဖြစ်ပြီး ၎င်းတို့ကို ခုခံကာကွယ်ပေးဖို့နှင့် ဖုံးဖိပေးဖို့ ကြိုးစားကြလေသည်။ ထိုသို့သော လူများသည် မည်သည့် သဘာဝ ရှိကြသနည်း။ ၎င်းတို့၏ သဘာဝကို ၎င်းတို့၏ အပြုအမူများမှ သင်တို့ သိသာထင်ရှားစွာ လုံးဝ မြင်နိုင်ကြသည်။ ၎င်းတို့သည် အခြေအနေတိုင်းတွင် အပေးအယူဆိုင်ရာ အပြုအမူကို စဉ်ဆက်မပြတ် လုပ်ဆောင်ရင်း၊ ၎င်းတို့၏ လုပ်ရပ်များမှတစ်ဆင့် အမှုကိစ္စများနှင့်ပတ်သက်၍ အခွင့်ကောင်းယူရန် ကြိုးပမ်းကြသကဲ့သို့ ၎င်းတို့၏ သဘောသဘာဝမှာ အကျိုးအမြတ်ကို စိတ်ပါလက်ပါ ငမ်းငမ်းတက်လိုချင်သည့် အရာတစ်ခု ဖြစ်သည်ကို သင်တို့ သေချာနိုင်ပေသည်။ ၎င်းတို့သည် ၎င်းတို့လုပ်ဆောင်သည့် အရာတိုင်းတွင် မိမိတို့ကိုယ်ကိုယ်အတွက် ကြိုးပမ်းကြသည်။ ၎င်းတို့ကို အကျိုးမပြုပါက၊ ၎င်းတို့ စောစော ထကြလိမ့်မည်မဟုတ်။ ၎င်းတို့သည် လူများထဲမှ တစ်ကိုယ်ကောင်း အဆန်ဆုံးသောသူများ ဖြစ်သည်။ ထို့ပြင် ၎င်းတို့သည် လုံးဝ မတင်းတိမ်နိုင်ကြ။ ၎င်းတို့၏ သဘောသဘာဝမှာ ၎င်းတို့၏ အကျိုးအမြတ်ကို ချစ်ခြင်းနှင့် သမ္မာတရားအတွက် မည်သည့်ချစ်ခြင်းမျှ မရှိခြင်းမှတစ်ဆင့် ထင်ရှားလေသည်။ အမျိုးသားအချို့သည် အမျိုးသမီးများ၏ ဆွဲဆောင်ခြင်းကို ခံကြရကာ၊ သူတို့သွားသည့်နေရာတိုင်းတွင် ထိုအမျိုးသမီးများနှင့် အစဉ် ချစ်တင်းနှီးနှောကြသည်။ လှပသည့် အမျိုးသမီးများသည် ထိုသို့သော လူတို့၏ ချစ်ခင်မှု ခံရသူများဖြစ်ပြီး ၎င်းတို့၏ စိတ်နှလုံးများထဲတွင် အမြင့်မားဆုံးသော အထင်ကြီးမှုကို ထားရှိကြလေသည်။ ၎င်းတို့သည် လှပသော အမျိုးသမီးများအတွက် မိမိတို့၏ အသက်များကို ပေးရန်နှင့် အရာရာတိုင်းကို စွန့်လွတ်ရန် လိုလားနေကြပေသည်။ အမျိုးသမီးများသည် ၎င်းတို့၏ စိတ်နှလုံးကို ဖြည့်ဆည်းပေးသည့်အရာ ဖြစ်လေသည်။ ဤအမျိုးသားများ၏ သဘောသဘာဝမှာ အဘယ်နည်း။ ၎င်းတို့၏ သဘောသဘာဝမှာ လှပသည့် အမျိုးသမီးများကို ချစ်ဖို့နှင့် ၎င်းတို့ကို ကိုးကွယ်ဖို့ ဖြစ်သည်၊ ပြီးလျှင် ကောက်ကျစ်ဆိုးယုတ်မှုကို ချစ်ဖို့ဖြစ်သည်။ ၎င်းတို့သည် ကောက်ကျစ်ဆိုးယုတ်၍ တပ်မက်သော သဘာဝရှိသည့် တဏှာရူးများ ဖြစ်သည်။ ဤသည်မှာ ၎င်းတို့၏ သဘာဝဖြစ်သည်ဟု အဘယ်ကြောင့် ငါပြောရသနည်း။ ၎င်းတို့၏ လုပ်ရပ်များက လောဘကြီးသော သဘာဝကို ထုတ်ဖော်ပြသည်။ ဤအပြုအမူများသည် အခါအားလျော်စွာဖြစ်တတ်သော ကျူးလွန်မှုများသာ မဟုတ်သကဲ့သို့ ထိုသို့သော လူများသည် သာမန်လူတို့ထက် အနည်းငယ်မျှသာ ဆိုးရွားခြင်း မဟုတ်ပေ- ထို့ထက် ၎င်းတို့သည် မိမိတို့၏ တကယ့် သဘာဝနှင့် အနှစ်သာရ ဖြစ်လာပြီးဖြစ်သည့် ဤအရာများ၏ လုံးဝ နေရာယူခြင်းကို ခံကြရသည့်အဖြစ်သို့ ရောက်ရှိကြပြီး ဖြစ်သည်။ ထို့ကြောင့် ဤအရာများသည် ၎င်းတို့ သဘာဝ၏ ထုတ်ဖော်ချက်များ ဖြစ်လာကြပြီ ဖြစ်သည်။ လူတစ်ဦး၏ သဘာဝတွင် ပါဝင်သည့်အရာများက မိမိတို့ကိုယ်ကို စဉ်ဆက်မပြတ် ထုတ်ဖော်ပြနေသည်။ လူတစ်ဦး လုပ်သည့်အရာမှန်သမျှသည် မည်သည့်အရာဖြစ်ပါစေ ထိုလူ၏ သဘာဝကို ထုတ်ဖော်ပြနိုင်သည်။ လူတို့သည် မိမိတို့လုပ်ဆောင်သည့် အရာတိုင်းအတွက် ကိုယ်ပိုင် စေ့ဆော်မှုနှင့် ရည်ရွယ်ချက်များ ရှိကြပြီး၊ ယင်းမှာ ဧည့်ဝတ်ပြုခြင်းဖြစ်စေ၊ ဧဝံဂေလိဟောခြင်းဖြစ်စေ၊ အခြားအလုပ်အမျိုးအစား တစ်ခုခုဖြစ်စေ၊ လူတစ်ဦး၏ သဘာဝသည် သူ၏အသက်ဖြစ်ပြီး လူတို့သည် အသက်ရှင်သရွေ့ မိမိတို့သဘာဝ၏ စေ့ဆော်မှုခံရသောကြောင့် မည်သည့်အသိမျှမရှိဘဲနှင့် ၎င်းတို့သည် မိမိတို့သဘာဝ၏ အစိတ်အပိုင်းများကို ထုတ်ဖော်ပြနိုင်ပေသည်။ လူတစ်ဦး၏ သဘာဝသည် ရံဖန်ရံခါမှသာ၊ သို့မဟုတ် ကံအကြောင်းတိုက်ဆိုင်မှသာ ထုတ်ဖော်ပြခံရခြင်း မဟုတ်ပေ။ ထိုထက် ယင်းသည် ထိုလူ၏ အနှစ်သာရကို လုံးဝ ကိုယ်စားပြုနိုင်သည်။ လူတို့၏ အရိုးနှင့် အသွေးအတွင်းမှ စီးလာသမျှမှာ ၎င်းတို့ သဘာဝနှင့် အသက်ကို ကိုယ်စားပြုသည်။ လူအချို့က လှပသည့် အမျိုးသမီးများကို ချစ်ကြသည်။ အခြားသူများက ငွေကိုချစ်သည်။ အချို့က အဆင့်အတန်းကို အထူးသဖြင့် ချစ်ကြသည်။ အချို့က ဂုဏ်သတင်းနှင့် မိမိတို့၏ ကိုယ်ရေးကိုယ်တာ ပုံရိပ်ကို အထူး တန်ဖိုးထားကြသည်။ အချို့က ရုပ်တုဆင်းတုများကို အထူးချစ်၊ ကိုးကွယ်ကြသည်။ ပြီးလျှင် လူအချို့သည် မိမိတို့စိတ်နှလုံးတွင် မည်သူ့ကိုမျှ အလျှော့မပေးသကဲ့သို့ အဆင့်အတန်းအတွက် ကြိုးပမ်းရင်း အထူးသဖြင့် မာနထောင်လွှားပြီး စိတ်ကြီးဝင်ကြသည်။ အခြားသူများထက် ထင်ပေါ်ချင်ကြပြီး၊ ထိုသူတို့အပေါ် ဩဇာအာဏာရှိချင်ကြသည်။ မတူကွဲပြားသည့် သဘာဝမျိုးစုံရှိ၏။ ယင်းတို့သည် လူတို့ကြားတွင် ကွဲပြားနိုင်သော်လည်း ထိုအရာများ၏ ဘုံပါဝင်သည့်အရာများမှာ ဘုရားသခင်ကို ခုခံခြင်းနှင့် သစ္စာဖောက်ခြင်းတို့ ဖြစ်သည်။ ထိုသို့ဖြင့် ၎င်းတို့အားလုံး တထေရာတည်း ဖြစ်ကြသည်။

တစ်စုံတစ်ဦး၏ သဘာဝကို သိရှိရန်နည်းလမ်းအတွက်မူ နောက်ထပ် ဥပမာအနည်းငယ်ကို ကြည့်ကြစို့။ တစ်ကိုယ်ကောင်းဆန်ခြင်းကို ဥပမာယူလော့။ တစ်ကိုယ်ကောင်းဆန်ခြင်းကို လူတစ်ဦး သဘာဝ၏ အရိပ်လက္ခဏာတစ်ခုအဖြစ် ပြော၍ရနိုင်သည်။ လူတိုင်း ၎င်းတို့အတွင်း၌ ဤအရိပ်လက္ခဏာရှိ၏။ လူအချို့သည် ဆိုးဆိုးရွားရွား တစ်ကိုယ်ကောင်းဆန်ကြသည်၊ အဆုံးစွန် တစ်ကိုယ်ကောင်းဆန်ကြပြီး အရာခပ်သိမ်း၌ မိမိတို့ကိုယ်ကိုသာ စဉ်းစားကြ၏။ ကိုယ်ရေးကိုယ်တာ အကျိုးအမြတ်ကိုသာ ရှာကြပြီး အခြားသူများအတွက် အနည်းငယ်မျှ ထည့်သွင်းစဉ်းစားခြင်းပင် မရှိကြချေ။ ထိုတစ်ကိုယ်ကောင်းဆန်ခြင်းက ၎င်းတို့၏ သဘောသဘာဝကို ကိုယ်စားပြုသည်။ လူတိုင်းသည် အတော်အတန် တစ်ကိုယ်ကောင်းဆန်ကြသော်လည်း ကွာခြားမှုတစ်ခုရှိ၏။ အခြားသူများနှင့် ပေါင်းသင်းဆက်ဆံသည့်အခါ လူအချို့သည် အခြားသူများကို သတိထားကာ ဂရုစိုက်နိုင်ကြသည်။ အခြားသူများကို စိုးရိမ်ပူပန်ပေးနိုင်ကြပြီး ၎င်းတို့လုပ်သမျှတိုင်းတွင် စဉ်းစားပေးနိုင်ကြသည်။ သို့ရာတွင် လူအချို့မှာ ဤသို့မဟုတ်ပေ။ ဤလူများသည် အထူးသဖြင့် တစ်ကိုယ်ကောင်းဆန်ပြီး ညီအစ်ကို မောင်နှမများကို ဧည့်ခံနေချိန်တွင် အမြဲ သဘောထားသေးကြသည်။ ၎င်းတို့သည် မိမိတို့ကိုယ်ပိုင် မိသားစုအား အကောင်းဆုံး အစားအစာကို ပမာဏအများဆုံး ထည့်ကာ ပေးကြပြီး ညီအစ်ကို မောင်နှများကိုမူ စားချင့်စဖွယ် သိပ်မကောင်းသည့် အစားအစာကို ပမာဏနည်းနည်းသာ ထည့်ကာ ပေးကြသည်။ မိမိတို့ဆွေမျိုးများ လာသည့်အခါ ၎င်းတို့အတွက် အလွန်သက်သောင့်သက်သာဖြစ်အောင် စီစဉ်ပေးကြသည်။ သို့သော် ညီအစ်ကို မောင်နှမများ ရောက်လာကြသည့်အခါ ကြမ်းပြင်ပေါ် အိပ်ခိုင်းလိုက်ကြသည်။ ညီအစ်ကို မောင်နှမများ အလည်လာသည့်အခါ တည်းခိုခွင့်ပေးခြင်းက လုံလောက်ပြီဟု ၎င်းတို့ တွေးထင်ကြသည်။ ညီအစ်ကို မောင်နှမများ နာမကျန်းဖြစ်သည့်အခါ၊ သို့မဟုတ် အခြားသော အခက်အခဲအချို့ရှိသည့်အခါ ထိုသို့သောလူတစ်ဦးသည် သတိမထားမိသည့်အလား ပြုမူလျက် ၎င်းတို့ကို မည်သို့မျှ ထည့်သွင်းစဉ်းစားခြင်း မရှိကြချေ။ ထိုသို့သော လူတို့သည် အခြားသူများအတွက် အနည်းငယ်မျှ ဂရုစိုက်ခြင်း၊ ပူပန်ပေးခြင်း မရှိကြချေ။ မိမိတို့ကိုယ်တိုင်နှင့် မိမိတို့ ဆွေးမျိုးများအတွက်သာ ၎င်းတို့ ဂရုစိုက်ကြသည်။ ၎င်းတို့၏ ဤတစ်ကိုယ်ကောင်းဆန်သော သဘောသဘာဝသည် အခြားသူများအတွက် ၎င်းတို့၏ ဂရုစိုက်ပေးလိုစိတ် မရှိခြင်းကို ဆုံးဖြတ်ပေးသောအရာ ဖြစ်သည်။ အခြားသူများကို ဂရုစိုက်ခြင်းသည် ဆုံးရှုံးမှုများ ခံစားရခြင်းနှင့် ဒုက္ခများစွာ ပါဝင်သည်ဟု ၎င်းတို့ ခံစားကြသည်။ လူအချို့က “တစ်ကိုယ်ကောင်းဆန်သော လူတစ်ဦးသည် အခြားသူများအား မည်သို့ထောက်ထားရမည်ကို မသိ” ဟု ဆိုကောင်းဆိုပေမည်။ ယင်းမှာ မမှန်ကန်ပေ။ မည်သို့ ထောက်ထားရမည်ကို မသိကြပါက အဘယ်ကြောင့် တစ်ကိုယ်ကောင်းဆန်သော လူများသည် မိမိတို့ကိုယ်ပိုင် ဆွေမျိုးများကို အလွန်ကောင်းကြပြီး ၎င်းတို့၏ လိုအပ်ချက်များအတွက် အပြည့်အဝ ထည့်သွင်းစဉ်းစားပေးကြပါသနည်း။ မိမိတို့ကိုယ်တိုင် ကင်းမဲ့သည့်အရာနှင့် အချို့သောအချိန်တွင် မည်သည့်အရာ ဝတ်ဆင်ရန်၊ စားသောက်ရန် သင့်လျော်သည်ကို ၎င်းတို့ အဘယ်ကြောင့် သိကြသနည်း။ အဘယ်ကြောင့် အခြားသူများအတွက် ၎င်းတို့ ထိုသို့မဖြစ်နိုင်ကြသနည်း။ အမှန်တွင် အရာရာကို ၎င်းတို့ နားလည်ကြသည်။ သို့သော်လည်း ၎င်းတို့သည် တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်ကြ၏။ ဤအရာကို ၎င်းတို့၏ သဘာဝက သတ်မှတ်ထားခြင်း ဖြစ်သည်။ တစ်ကိုယ်ကောင်းဆန်သူများသည် အခြားသူများကို မျှမျှတတ ဆက်ဆံနိုင်စွမ်း မရှိကြချေ။ ကောက်ကျစ်ဆိုးယုတ်မှု သွင်ပြင်လက္ခဏာလည်း ရှိ၏။ ဘုရားအိမ်တော်က မတရားသော မေထုန်ပြုသူအားလုံးကို ရှင်းလင်းရမည်ဟု ပြဋ္ဌာန်းထားသည်။ သို့ရာတွင် အချို့သောလူတို့အတွက် ယင်းမှာ ခဏမျှဖြစ်သော ပြစ်မှားမှုတစ်ခုသာ ဖြစ်သည်။ ၎င်းတို့ကို မတရားသော မေထုန်အား စဉ်ဆက်မပြတ် ကျူးလွန်သောသူတို့ကဲ့သို့သာ ကိုင်တွယ်သင့်သလော။ ဤသည်မှာ စည်းမျဉ်းနှင့်ဆိုင်သော အရေးကိစ္စတစ်ခု ဖြစ်သည်။ မတရားသော မေထုန်ကို ရံဖန်ရံခါ ကျူးလွန်နိုင်သောသူတို့ကို ကောက်ကျစ်ဆိုးယုတ်သော သဘာဝရှိသည့် လူများအဖြစ် သဘောထား၍မရပေ။ တစ်စုံတစ်ဦးသည် မိမိသွားသည့် နေရာတိုင်းတွင် ဆန့်ကျင်ဘက်လိင်နှင့် အမြဲ ကမြင်းကြောထပြီး အရှက်မဲ့ကာ လူ့ဆက်ဆံရေးများနှင့် စပ်လျဉ်း၍ ကိုယ်ကျင့်တရား မရှိပါက ဤသည်မှာ ကောက်ကျစ်ဆိုးယုတ်သော လူတစ်ဦးဖြစ်ပြီး ထိုလူ၏ သဘာဝသည် ကောက်ကျစ်ဆိုးယုတ်မှုရှိသည့် သဘောသဘာဝ ဖြစ်သည်။ ထိုသို့သော လူတစ်ဦးသည် မည်သည့် လုပ်ရပ် သို့မဟုတ် မည်သည့်အလုပ်ကို လုပ်သည်ဖြစ်စေ မိမိ၏ သဘာဝကို ထုတ်ဖော်ပြလိမ့်မည်။ ၎င်းတို့၏ သဘာဝသည် ထိန်းချုပ်၍ မရနိုင်သကဲ့သို့ ၎င်းတို့၏ စိတ်နှလုံးက ဤညစ်ညမ်းသော အရာများဖြင့် ပြည့်နေ၏။ ၎င်းတို့သည် မိမိတို့သွားသည့် နေရာတိုင်းတွင် ဆန့်ကျင်ဘက်လိင်နှင့် ကမြင်းကြောထကြသည်။ အချိန်တစ်ခုကြာ ရပ်တန့်လျှင်ပင် အခြေအနေက မပေးသောကြောင့်၊ သို့မဟုတ် သင့်တော်သည့် အဖော်မရှိသောကြောင့်သာ ထိုသို့ရပ်ကြခြင်း ဖြစ်သည်။ တစ်ဦးတစ်ယောက်၏ သဘာဝမှ အရာများသည် အချိန်မရွေး၊ နေရာမရွေး ထုတ်ဖော်ခြင်းခံရနိုင်သည်။ မည်သည့်အရာကမျှ ၎င်းတို့ကို မကန့်သတ်နိုင်ပေ။ လူအချို့သည် အဝတ်အစားများ၊ အလှအပနှင့် ပကာသနတို့ကို အထူးသဖြင့် သဘောတွေ့ကြသည်။ ၎င်းတို့သည် အလွန်ဂုဏ်မောက်ကြ၏။ ၎င်းတို့သည် မိမိတို့အဝတ်အစားများကို တစ်နေ့တွင် အကြိမ်အတော်များများ လဲကြသည်။ မည်သူက ဝတ်ကောင်းစားလှများ ဝတ်ပြီး မည်သူက သပ်သပ်ရပ်ရပ် ဝတ်စားကြသည်ကို ၎င်းတို့ စောင့်ကြည့်ကြသည်။ ဤအရာများကို ၎င်းတို့ မရနိုင်ပါက အိပ်မပျော်နိုင်ကြသကဲ့သို့ ဤအရာများကို ရရှိရန် ငွေချေးကြလိမ့်မည်၊ သို့မဟုတ် မည်သည့်အဖိုးအခကိုမဆို ပေးကြလိမ့်မည်။ ဤအရာများကို ၎င်းတို့ မရရှိနိုင်ပါက ဘုရားသခင်ကို ယုံကြည်ရာတွင် စိတ်ဝင်စားမှုအလုံးစုံ ပျောက်ဆုံးသွားကာ စည်းဝေးပွဲများ မတက်တော့ဘဲ ဘုရားနှုတ်ကပတ်တော်ကို ဖတ်လိုသည့် စိတ်နှလုံးကိုလည်း ဆုံးရှုံးသွားကြသည်။ ဤအရာများအားလုံးသည် ၎င်းတို့စိတ်ကို နေရာယူထားသောအရာများ ဖြစ်သည်။ အခြားမည်သည့်အရာကိုမျှ ၎င်းတို့ မစဉ်းစားနိုင်ကြချေ။ ထိုသို့သော လူများသည် အထူးသဖြင့် သာမန်လူထက် များစွာပို၍ ဂုဏ်မောက်ကြ၏။ ဤသည်မှာ ၎င်းတို့ သဘာဝနှင့် အရိုးများထဲ၌ ရှိသည့် အရာတစ်ခု ဖြစ်သည်။ ၎င်းတို့၏ တကယ့်သဘာဝသည် ဂုဏ်မောက်၏။ လူတစ်ဦး၏ သဘာဝထဲက အရာများသည် အားနည်းသည့်အခိုက်တွင် မပေါ်လွင်ဘဲ၊ ထို့ထက် ယင်းတို့သည် တစ်သမတ်တည်းဖြစ်သော သရုပ်သကန်များ ဖြစ်သည်။ မည်သည့်အရာကို လူတို့ လုပ်သည်ဖြစ်စေ မိမိတို့ သဘာဝ၏ အရိပ်လက္ခဏာများကို ၎င်းတို့ သယ်ဆောင်ကြသည်။ ယင်းတို့သည် အပြင်ပန်းမှ မသိသာသည့်အချိန်တွင်ပင် အတွင်း၌ မသန့်စင်မှုများ ရှိနေဆဲဖြစ်၏။ လှည့်ဖြားတတ်သော လူတစ်ဦးသည် ရိုးသားစွာ စကားပြောလျှင် ၎င်းတို့၏ စကားများနောက်ကွယ်တွင် အမှန်တကယ် ကွယ်ဝှက်ထားသည့် အဓိပ္ပာယ်တစ်ခု ရှိနေဆဲဖြစ်သည်။ ၎င်းတို့၏ စကားများသည် လှည့်ဖြားမှုနှင့် ညစ်စွန်းရောနှောနေဆဲ ဖြစ်သည်။ လှည့်ဖြားတတ်သော လူတစ်ဦးသည် လူတိုင်းအပေါ် လှည့်ဖြားတတ်၏။ မိမိတို့၏ ဆွေမျိုးများနှင့် ကလေးသူငယ်များကိုပင် လှည့်ဖြားတတ်သည်။ သူတို့အပေါ် သင်သည် မည်မျှ ပွင့်လင်းသည်ဖြစ်စေ ၎င်းတို့ကမူ သင့်ကို လှည့်ဖြားကြလိမ့်မည်။ ဤသည်မှာ ၎င်းတို့၏ စရိုက်အမှန်ဖြစ်၏၊ ၎င်းတို့၏ သဘာဝ အတိအကျဖြစ်၏။ ယင်းသည် ပြောင်းလဲရန် မလွယ်ကူသကဲ့သို့ အမြဲ ဤသို့ဖြစ်လိမ့်မည်။ ရိုးသားသော လူတစ်ဦးသည် တစ်ခါတစ်ရံတွင် မူမမှန်သကဲ့သို့ လှည့်ဖြားတတ်သော စကားများ ပြောသော်လည်း ပုံမှန်အားဖြင့် ရိုးသားကြ၏။ အတော်အတန် လေးနက်မှုဖြင့် ပြုမူကြသည်။ အခြားသူများနှင့် ဆက်ဆံရာတွင် ၎င်းတို့ကို အခွင့်အရေးမယူကြသကဲ့သို့ အခြားသူများနှင့် စကားပြောသည့်အခါ သွေးဆောင်ရန် မရည်ရွယ်ကြချေ။ အခြားသူများကို ၎င်းတို့သည် ဖွင့်ပြောကာ လှိုက်လှိုက်လှဲလှဲ မိတ်သဟာယပြုနိုင်ကြပြီး အခြားလူတိုင်းက ၎င်းတို့ မာယာကင်းကြသည်ဟု ဆိုကြသည်။ တစ်ခါတစ်ရံတွင် လှည့်စားတတ်သော စကားများကို ၎င်းတို့ ပြောကြသော်လည်း ဤသည်မှာ ၎င်းတို့၏ ဖောက်ပြန်ပျက်စီးသော စိတ်သဘောထားက မိမိကိုယ်ကို ထုတ်ဖော်ပြခြင်းမျှသာ ဖြစ်သည်။ ၎င်းတို့သည်လှည့်ဖြားတတ်သောလူများ မဟုတ်သောကြောင့် ဤအရာက ၎င်းတို့၏ သဘာဝကို ကိုယ်စားမပြုပေ။ ထို့ကြောင့် လူတစ်ဦး၏ သဘာဝနှင့် ပတ်သက်လာသည့်အခါ ထိုသဘာဝ၏ အရိပ်လက္ခဏာများက မည်သည့်အရာဖြစ်ပြီး ဖောက်ပြန်ပျက်စီးသော စိတ်သဘောထားက မည်သည့်အရာဖြစ်သည်ကို သင် နားလည်ရမည်။ ထိုနှစ်ခုကြား ရှင်းလင်းစွာ သင် ခွဲခြားသိမြင်နိုင်ရမည်။ ယခုတွင် လူတို့သည် မိမိတို့ကိုယ်ပိုင် သဘာဝကို စိစစ်ရန် စေခိုင်းခံရသည့်အခါ အချို့က “တစ်ခါတစ်ရံ ကြမ်းတမ်းစွာ ကျွန်ုပ် ပြောဆိုသည်” သို့မဟုတ် “ကျွန်ုပ်သည် မယဉ်ကျေးသကဲ့သို့ မည်သို့ ပြုမူရမည်ကို ကျွန်ုပ်မသိပါ” သို့မဟုတ် “တစ်ခါတစ်ရံ ကျွန်ုပ်၏ တာဝန်များကို ထမ်းဆောင်ချိန်တွင် မသန့်စင်မှုများ ရှိသည်” ဟု ဆိုကြလိမ့်မည် ဖြစ်သော်လည်း ၎င်းတို့၏ သဘာဝက မည်သည့်အရာနှင့် တူသည်၊ သို့မဟုတ် ၎င်းတို့၏ လူ့သဘာဝ ကောင်းမွန်ခြင်း ရှိမရှိဆိုသည်ကို ၎င်းတို့ မပြောဆိုကြချေ။ ထိုအရာမျိုးကို ၎င်းတို့ ရှောင်ရှားကြပြီး မိမိတို့ကိုယ်ကို အမှန်တကယ် သိမြင်ရန် မဖြစ်နိုင်ကြချေ။ အမြဲ ဖုံးဖိခြင်းနှင့် သိက္ခာဆုံရှုံးမည်ကို စိုးရွံ့ခြင်းသည် လက်ခံနိုင်ဖွယ်မဟုတ်ချေ။ သင်၏ သဘာဝထဲ ရှိသောအရာကို တူးဖော်ရမည်ဖြစ်သည်။ ယင်းကို တူးဖော်၍ မရနိုင်ပါက နားလည်၍ မရနိုင်ပေ။ နားလည်၍ မရနိုင်ပါက ပြောင်းလဲ၍လည်း မရနိုင်ပေ။ သင်သည် မိမိကိုယ်ကို သိရှိခြင်းနှင့် ပတ်သက်လာသည့်အခါ အလွန်တင်းကျပ်ရမည်။ သင့်ကိုယ်သင် မလှည့်စားရသကဲ့သို့ ဤအရာနှင့် သက်ဆိုင်သည့်နေရာတွင် နားဝေတိမ်တောင် ဖြစ်၍လည်း မရပေ။

သင်၏ သဘာဝကို သိရှိခြင်းသည် အဓိကအားဖြင့် သင်က မည်သည့်လူစားမျိုး အမှန်တကယ် ဖြစ်သည်ကို သိနားလည်ခြင်း ပါဝင်လေသည်။ သင်က မည်သည့်လူစားမျိုးဖြစ်သည်ဆိုသည်က မည်သည့် သဘာဝအမျိုးအစား သင်၌ ရှိသည်ဆိုသည်ကို ညွှန်ပြပေသည်။ ဥပမာအားဖြင့် တစ်စုံတစ်ဦးက အကြင်မည်သော လူတစ်ဦးဖြစ်သည်ဟု ပြောခြင်းသည် သူ၏ သဘာဝအကြောင်း အများဆုံး ပြောပြသည်။ လူတစ်ဦးပိုင်ဆိုင်သည့် သဘာဝအမျိုးအစားက သူ မည်သည့် လူစားမျိုးဖြစ်သည်ဆိုသည်ကို အဆုံးအဖြတ်ပေး၏။ လူတစ်ဦး၏ သဘာဝသည် သူ၏ဘဝ ဖြစ်သည်။ လူတစ်ဦး၏ သဘာဝက မည်သည့်အရာနှင့် တူသည်ကို သင် မည်သို့ သိမြင်နိုင်သနည်း။ သင်သည် ထိုသူနှင့် ပိုမို မကြာခဏ ထိတွေ့ဆက်ဆံရမည်ဖြစ်ပြီး သူ မည်သည့်လူစားမျိုးဖြစ်သည်ကို အချိန်ယူကာ လေ့လာရမည် ဖြစ်သည်။ သူနှင့်ပတ်သက်သည့် အပေါ်လွင်ဆုံးသော မည်သည့်အရာမဆို၊ သူ၏ အနှစ်သာရနှင့် ထူးခြားသော လက္ခဏာများကို ကိုယ်စားပြုသည့် မည်သည့်အရာမဆိုကို သူ၏ သဘာဝအနှစ်သာရဖြစ်သည်ဟု ဆို၍ရနိုင်ပေသည်။ သူ့အနှစ်သာရ၏ ထိုလက္ခဏာများက သူ၏ သဘာဝကို ပုံသွင်းပေးသည်။ တစ်စုံတစ်ဦးက မည်သည့် လူစားမျိုး အမှန်တကယ်ဖြစ်သည်ကို တွေ့မြင်ခြင်းနှင့် ပတ်သက်လာသည့်အခါတွင် ဤနည်းလမ်းက သာ၍ မှန်ကန်တိကျသည်။ လူတစ်ဦး၏ အနှစ်သာရက မည်သည့်အရာဖြစ်ပါစေ ယင်းသည် သူ၏ သဘာဝ ဖြစ်ပေသည်။ လူတစ်ဦး၏ သဘာဝသည် ထိုသူ မည်သည့် လူစားမျိုး ဖြစ်သည်ဆိုသည်ကို အဆုံးအဖြတ်ပေး၏။ ဥပမာအားဖြင့် တစ်စုံတစ်ဦးသည် ငွေကို အထူးချစ်သည်ဆိုပါက သူ၏ သဘာဝကို စကားအနည်းငယ်ဖြင့် ပေါင်းရုံးနိုင်ပေသည်- သူသည် ငွေကို ချစ်သောသူ ဖြစ်သည်။ တစ်စုံတစ်ဦး၏ အပေါ်လွင်ဆုံးသော အင်္ဂါရပ်သည် အမျိုးသမီးများကို ချစ်ခြင်းဖြစ်ပါက၊ ပြီးလျှင် သူသည် အမြဲ မိန်းမလိုက်စားနေပါက ဤလူသည် ကောက်ကျစ်ဆိုးယုတ်မှုကို ချစ်မြတ်နိုးပြီး ကောက်ကျစ်ဆိုးယုတ်သည့် သဘာဝတစ်ခု ရှိပေသည်။ လူအချို့သည် စားခြင်းကို အနှစ်သက်ဆုံး ဖြစ်သည်။ သင်သည် ထိုသို့သော လူတစ်ဦးကို ယမကာအနည်းငယ် တိုက်ပြီး အသားအနည်းငယ် ကျွေးလိုက်ပါက သူသည် သင်၏ အကျိုးအမြတ်အတွက် ပြုမူလိမ့်မည်ဖြစ်သည်။ ထို့ကြောင့် ဤအရာက ဤလူသည် ဝက်တစ်ကောင်ကဲ့သို့ အစားကြူးသည့် သဘာဝတစ်ခု ရှိသည်ကို ပြပေသည်။ လူတိုင်း၌ ဖောက်ပြန်ပျက်စီးသော စိတ်သဘောထားနှင့် ဆိုးရွားလွန်းသော အပြစ်အနာအဆာတစ်ခု ရှိသည်။ ဤဖောက်ပြန်ပျက်စီးသော စိတ်သဘောထားက ထိုသူ၏ လက်တွေ့ဘဝတွင် သူ့ကို ထိန်းချုပ်ထား၏။ သူသည် ဤဖောက်ပြန်ပျက်စီးသည့် စိတ်သဘောထားနှင့်အညီ အသက်ရှင်ပြီး ဤစိတ်သဘောထားက သူ၏ သဘာဝကို ကိုယ်စားပြုသည်။ သူ၏ သဘာဝကို ဆိုးရွားလွန်းသော သူ့အပြစ်အနာအဆာ၏ အစိတ်အပိုင်းဖြစ်သည်ဟု ပြော၍ ရပေသည်။ သူ၏ ဆိုးရွားလွန်းသော အပြစ်အနာအဆာမှာ သူ၏ သဘာဝ ဖြစ်သည်။ လူအချို့သည် လက်ခံနိုင်စရာ သဘာဝတစ်ခု ရှိပုံရပြီး အပေါ်ယံတွင် မည်သည့် ကြီးမားသော အပြစ်အနာအဆာမျှ မပြသသော်လည်း ၎င်းတို့၏ အကြီးမားဆုံး အားနည်းချက်မှာ ထိခိုက်လွယ်ခြင်း ဖြစ်သည်။ ၎င်းတို့တွင် ဘဝ ရည်မှန်းချက်များ သို့မဟုတ် မိမိတို့၏ လိုက်စားမှုတွင် ဦးတည်ချက်များ မရှိ။ ၎င်းတို့သည် အဟန့်အတား မဆိုစလောက်လေးကို ကြုံရသည့်အခါ လဲကျရင်း၊ အမှုကိစ္စများ ခက်ခဲလာသည့်အခါ အပျက်သဘောဆောင်လာရင်း ဘဝကို အိုးနင်းခွက်နင်းသာ ဖြတ်သန်းကြသည်။ ထိုသူများသည် ယုံကြည်ခြင်း မရှိတော့သည်အထိ နောက်ဆုံး၌ အယူအဆများ ရှိသွားလျှင် သူတို့၏ အကြီးမားဆုံး အားနည်းချက်မှာ ထိခိုက်လွယ်ခြင်းဖြစ်သည်။ ၎င်းတို့၏ သဘာဝမှာ ထိခိုက်လွယ်သည်။ ၎င်းတို့သည် အသုံးမကျ။ ၎င်းတို့ကို ကူညီပေး၍လည်း မရချေ။ လူအချို့သည် အလွန့်အလွန် စိတ်အာရုံခံစားချက် ပြင်းပြကြလေသည်။ နေ့စဉ် ၎င်းတို့ ပြောဆိုသမျှတွင်လည်းကောင်း၊ ၎င်းတို့ ကျင့်ကြံပြုမူပုံနှင့် ကိစ္စရပ်များကို ကိုင်တွယ်ဖြေရှင်းပုံတို့တွင်လည်းကောင်း ၎င်းတို့သည် မိမိတို့၏ ခံစားချက်များဖြင့် အသက်ရှင်နေထိုင်ကြ၏။ ၎င်းတို့သည် ထိုလူ့အတွက် ခံစားရ၊ သည်လူ့အတွက် ခံစားရပြီး ဆက်ဆံရေးများနှင့် ခံစားချက်များဆိုင်ရာ ကိစ္စရပ်များ၌ အာရုံစိုက်ရင်းဖြင့်သာ ၎င်းတို့၏ နေ့ရက်များကို ကုန်ဆုံးစေကြ၏။ ၎င်းတို့ ကြုံတွေ့သည့်အရာတိုင်း၌ ခံစားချက် နယ်ပယ်ထဲတွင် ၎င်းတို့ အသက်ရှင်ကြလေသည်။ ထိုသို့သော လူတစ်ဦး၏ မယုံကြည်သူ ဆွေမျိုး သေဆုံးသောအခါတွင် သူသည် သုံးရက်ကြာ ငိုကြွေးမည်ဖြစ်ပြီး အလောင်းကို မြေမြှုပ်သင်္ဂြိုဟ်ရန် ခွင့်မပြုပေ။ ၎င်းသည် ကွယ်လွန်သူအတွက် ခံစားချက်များ ရှိနေဆဲ ဖြစ်သည်။ ၎င်း၏ စိတ်ခံစားချက်များသည် အလွန်ပြင်းထန်လှ၏။ စိတ်ခံစားချက်များသည် ဤလူ၏ ဆိုးရွားလွန်းသော ချို့ယွင်းချက် ဖြစ်သည်ဟု ဆိုနိုင်သည်။ သူသည် အရာရာတိုင်းတွင် သူ့စိတ်ခံစားချက်များ၏ ဘောင်ခတ်ခြင်းကို ခံရသည်။ သူသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် အခြေခံသဘောတရားအတိုင်း ပြုမူနိုင်စွမ်း မရှိပေ။ ပြီးလျှင် သူသည် ဘုရားသခင်ကို မကြာခဏ ဆန့်ကျင်ပုန်ကန်တတ်သည်။ စိတ်ခံစားချက်များသည် ၎င်းတို့၏ အကြီးမားဆုံး အားနည်းချက်၊ ၎င်းတို့၏ ဆိုးရွားလွန်းသော ချို့ယွင်းချက်ဖြစ်သည်။ ၎င်းတို့၏ စိတ်ခံစားချက်များက ၎င်းတို့ကို အတိဒုက္ခရောက်အောင် လုံးလုံး လုပ်နိုင်ပြီး လုံးဝ ဖျက်ဆီးပစ်နိုင်သည်။ အလွန်အကျွံ သံယောဇဉ်တွယ်တာသော လူများသည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ၊ သို့မဟုတ် ဘုရားသခင်ကို ကျိုးနွံနာခံနိုင်စွမ်း မရှိပေ။ ၎င်းတို့သည် ဇာတိပကတိနှင့် အာရုံများနေကြသည်။ မိုက်မဲပြီး နားဝေတိမ်တောင် ဖြစ်နေကြသည်။ အလွန်အမင်း သံယောဇဉ်တွယ်တာခြင်းသည် ထိုသို့သော လူစား၏ သဘာဝပင် ဖြစ်ပြီး ဤလူစားသည် သူ၏ စိတ်ခံစားချက်များအတိုင်း အသက်ရှင်သည်။ ထို့ကြောင့် သင်၏ စိတ်သဘောထား ပြောင်းလဲအောင် လိုက်စားလိုပါက သင်၏ သဘာဝကို သင် သိရမည်။ “ကျားသစ်သည် မိမိ၏ အကွက်အကျားတို့ကို မပြောင်းလဲနိုင်။” သဘာဝကို ပြောင်းလဲ၍ ရသည်ဟု မယူဆလေနှင့်။ လူတစ်ဦး၏ သဘာဝသည် ဆိုးရွားလွန်းနေလျှင် ထိုသူသည် မည်သည့်အခါမျှ ပြောင်းလဲလိမ့်မည် မဟုတ်။ ဘုရားသခင်ကလည်း ထိုသူကို ကယ်တင်လိမ့်မည် မဟုတ်။ စိတ်သဘောထား ပြောင်းလဲခြင်းဆိုသည်မှာ အဘယ်အရာကို ရည်ညွှန်းသနည်း။ ယင်းသည် သမ္မာတရားကို ချစ်မြတ်နိုးသောသူတစ်ဦးက ဘုရားသခင်၏ နှုတ်ကပတ်တော်များ၏ တရားစီရင်မှုနှင့် ပြစ်တင်ဆုံးမခြင်းကို လက်ခံပြီး ဘုရားသခင်၏ အမှုတော်ကို တွေ့ကြုံခံစားစဉ်တွင် အမျိုးမျိုးသော ဆင်းရဲဒုက္ခနှင့် စစ်ဆေးခြင်းတို့ကို တွေ့ကြုံခံစားသည့်အခါ ၎င်းတို့အတွင်းရှိ စာတန်ဆန်သော အဆိပ်အတောက်များမှ သန့်စင်ခြင်းခံရကာ မိမိတို့၏ ဖောက်ပြန်ပျက်စီးသော စိတ်သဘောထားများကို လုံးဝ ဖယ်ရှားပြီး ဘုရားသခင်၏ နှုတ်ကပတ်တော်များနှင့် ကိုယ်တော်၏ စီစဉ်ညွှန်ကြားမှုများ၊ စီမံခန့်ခွဲမှုများ အားလုံးကို ကျိုးနွံနာခံနိုင်စွမ်းရှိသဖြင့် နောက်တစ်ဖန် မည်သည့်အခါမျှ ပုန်ကန်ခြင်း သို့မဟုတ် အတိုက်အခံလုပ်ခြင်း မပြုတော့သည်ကို ရည်ညွှန်းခြင်း ဖြစ်၏။ ဤသည်မှာ စိတ်သဘောထား ပြောင်းလဲခြင်းပင် ဖြစ်သည်။ လူတစ်ဦး၏ သဘာဝသည် အလွန်ဆိုးရွားနေပါက၊ ထိုလူသည် ဆိုးယုတ်သော လူတစ်ဦးဖြစ်ပါက ထိုသူကို ဘုရားသခင်က ကယ်တင်လိမ့်မည် မဟုတ်သကဲ့သို့ ထိုလူအတွင်း၌ သန့်ရှင်းသော ဝိညာဉ်တော်ကလည်း အလုပ်လုပ်လိမ့်မည် မဟုတ်။ နောက်တစ်နည်းပြောရလျှင် ယင်းမှာ ဆရာဝန်တစ်ဦးက လူနာတစ်ဦးကို ကုသခြင်းနှင့် တူသည်။ ရောင်ရမ်းခြင်းရှိသူတစ်ဦးကို ကုသ၍ရနိုင်သော်လည်း ကင်ဆာဖြစ်ပွားသည့် လူတစ်ဦးကိုမူ ကယ်၍မရနိုင်ပေ။ စိတ်သဘောထား ပြောင်းလဲခြင်းဆိုသည်မှာ လူတစ်ယောက်သည် သမ္မာတရားကို ချစ်မြတ်နိုး၍ လက်ခံနိုင်သဖြင့် ဘုရားသခင်ကို ပုန်ကန်ပြီး ဆန့်ကျင်သည့် သူ၏ သဘာဝဗီဇအား နောက်ဆုံးတွင် သိရှိလာခြင်းကို ဆိုလိုသည်။ လူသားများသည် အလွန်နက်ရှိုင်းစွာ ဖောက်ပြန်ပျက်စီးနေသည်ကို သူနားလည်သည်။ လူသားမျိုးနွယ်၏ အဓိပ္ပာယ်မဲ့မှုနှင့် လိမ်လည်လှည့်ဖြားမှု၊ လူသားမျိုးနွယ်၏ စုတ်ချာပြီး သနားစရာကောင်းသည့် အခြေအနေကို သူနားလည်သည်။ ဤသို့ဖြင့် နောက်ဆုံးတွင် လူသားမျိုးနွယ်၏ သဘာဝနှင့် အနှစ်သာရကို သူနားလည်လာသည်။ ဤအရာအားလုံးကို သိခြင်းဖြင့် သူသည် မိမိကိုယ်ကို လုံးဝ ပုန်ကန်ပြီး ပစ်ပယ်လာနိုင်ကာ ဘုရားသခင်၏ နှုတ်ကပတ်တော်နှင့်အညီ နေထိုင်ပြီး အရာခပ်သိမ်းတွင် သမ္မာတရားကို လက်တွေ့လုပ်ဆောင်လာနိုင်ပေသည်။ ဤသည်မှာ ဘုရားသခင်ကို သိကျွမ်းသောသူတစ်ဦး ဖြစ်ပြီး စိတ်သဘောထား ပြောင်းလဲပြီးသောသူတစ်ဦး ဖြစ်သည်။

လူသားမျိုးနွယ်အားလုံးသည် စာတန်၏ ဖောက်ပြန်ပျက်စီးစေခြင်း ခံကြရပြီးဖြစ်ကာ လူသား၏ သဘာဝသည် ဘုရားသခင်ကို သစ္စာဖောက်ဖို့ ဖြစ်လေသည်။ သို့သော်၊ စာတန်၏ ဖောက်ပြန်ပျက်စီးစေခြင်းခံရပြီးဖြစ်သည့် လူသားများအားလုံးထဲတွင်၊ ဘုရားသခင်၏ အမှုကို ကျိုးနွံနာခံနိုင်ပြီး သမ္မာတရားကို လက်ခံနိုင်သော သူအချို့ရှိသည်။ ထိုသူတို့သည် သမ္မာတရားကို ရရှိနိုင်ပြီး စိတ်သဘောထား ပြောင်းလဲအောင် စွမ်းဆောင်နိုင်ကြသည့် လူများ ဖြစ်ကြသည်။ လူအချို့သည် သမ္မာတရားကို မလိုက်စားကြဘဲ၊ ထိုအစား ရေလိုက်ငါးလိုက်နေကြသည်။ ၎င်းတို့ကို လုပ်ဆောင်ရန် သင် ပြောသည့်အရာမှန်သမျှကို ၎င်းတို့ နာခံကာ လုပ်ဆောင်ကြမည်ဖြစ်သည်၊ ၎င်းတို့သည် အမှုအရာများကို စွန့်လွှတ်နိုင်ကာ မိမိတို့ကိုယ်ကို အသုံးခံနိုင်ကြပြီး မည်သည့်ဆင်းရဲဒုက္ခကိုမဆို သည်းခံနိုင်ကြသည်။ ထိုသို့သော လူများသည် အသိဉာဏ်နှင့် ဆင်ခြင်တုံတရား အနည်းငယ်ရှိကြပြီး ကယ်တင်ခံရခြင်းနှင့် ရှင်သန်ခြင်းတို့နှင့်ပတ်သက်သော မျှော်လင့်ချက်တစ်ခုရှိသော်လည်း ၎င်းတို့သည် သမ္မာတရားကို မလိုက်စားကြသကဲ့သို့ အယူဝါဒအား သိနားလည်ခြင်းဖြင့်သာ စိတ်ကျေနပ်ကြသောကြောင့် ၎င်းတို့၏ စိတ်သဘောထားများ မပြောင်းလဲနိုင်ပေ။ ၎င်းတို့သည် လိပ်ပြာမသန့်ဖြစ်သည့် အရာကို မပြောကြပေ၊ သို့မဟုတ် မလုပ်ဆောင်ကြပေ။ ၎င်းတို့သည် မိမိတို့တာဝန်များကို အစစ်အမှန် ထမ်းဆောင်နိုင်ကြပြီး၊ မည်သည့် ပြဿနာမဆိုနှင့် စပ်လျဉ်း၍ သမ္မာတရားအပေါ် မိတ်သဟာယပြုခြင်းကို လက်ခံနိုင်ကြသည်။ သမ္မာတရားကို ရှာဖွေရန် လေးနက်သည့် အားထုတ်မှုမပြုကြပေ၊ ၎င်းတို့၏ စိတ်များ ရှုပ်ထွေးပြီး သမ္မာတရား၏ အနှစ်သာရကို လုံးဝ နားမလည်နိုင်ကြချေ။ ၎င်းတို့၏ စိတ်သဘောထားများ ပြောင်းလဲဖို့ မဖြစ်နိုင်ပေ။ ဖောက်ပြန်ပျက်စီးခြင်းမှ သန့်စင်သွားရန်နှင့် သင်၏ အသက် စိတ်သဘောထား၌ ပြောင်းလဲမှုကို ကြုံရဖို့ သင် ဆန္ဒရှိပါက၊ သင့်အနေဖြင့် သမ္မာတရားကို ချစ်ခြင်းနှင့် သမ္မာတရားကို လက်ခံနိုင်စွမ်းရှိခြင်းတို့ ရှိရမည်။ သမ္မာတရားကို လက်ခံခြင်းဆိုသည်မှာ မည်သည့်အရာကို ဆိုလိုသနည်း။ သမ္မာတရားကို လက်ခံခြင်း ဆိုသည်မှာ သင်၌ မည်သည့် ဖောက်ပြန်ပျက်စီးသည့် စိတ်သဘောထားမျိုး မဆိုရှိပါစေ၊ သို့မဟုတ် အဆင်းနီသော နဂါးကြီး၏ မည်သည့် အဆိပ်များ၊ စာတန်၏ အဆိပ်များက သင်၏ သဘာဝဗီဇထဲတွင် ရှိသည်ဖြစ်စေ၊ ဤအရာများကို ဘုရားသခင်၏ နှုတ်ကပတ်တော်များက ဖော်ထုတ်သည့်အခါ သင် ဝန်ခံပြီး နာခံသင့်သည်၊ ကွဲပြားသည့် ရွေးချယ်မှုတစ်ခုကို သင် ပြု၍မရသကဲ့သို့၊ ဘုရားသခင်၏ နှုတ်ကပတ်တော်များအတိုင်း မိမိကိုယ်ကို သိရှိသင့်သည်ဟု ဆိုလိုသည်။ ဤသည်မှာ ဘုရားသခင်၏ နှုတ်ကပတ်တော်များနှင့် သမ္မာတရားကို လက်ခံနိုင်ခြင်းဟု ဆိုလိုပေသည်။ ဘုရားသခင်က မည်သည့်အရာကို ပြောသည်ဖြစ်စေ၊ သူ၏ မိန့်မြွက်ချက်များက မည်မျှပြင်းထန်သည် ဖြစ်စေ၊ ပြီးလျှင် မည်သည့်စကားများကို အသုံးပြုသည် ဖြစ်စေ၊ သူပြောသည့်အရာသည် သမ္မာတရား ဖြစ်သရွေ့ ယင်းကို သင် လက်ခံနိုင်ပြီး၊ လက်တွေ့အရှိတရားနှင့် ကိုက်ညီသရွေ့ ယင်းတို့ကို သင် အသိအမှတ်ပြုနိုင်၏။ ဘုရားသခင်၏ နှုတ်ကပတ်တော်များကို သင် မည်မျှ နက်နက်ရှိုင်းရှိုင်း နားလည်သည်ကို ပဓာနမထားဘဲ ၎င်းတို့ကို သင် နာခံနိုင်ပြီး၊ သန့်ရှင်းသော ဝိညာဉ်တော်က ထုတ်ဖော်ပြပြီး ညီအစ်ကို မောင်နှမများက မိတ်သဟာယဖွဲ့ကြသည့် အလင်းကို သင် နာခံလေသည်။ ထိုသို့သော လူတစ်ဦးသည် သမ္မာတရားကို အဆင့်တစ်ခုထိ ရှာဖွေလိုက်စားပြီးသည့်အခါတွင်၊ ၎င်းတို့သည် သမ္မာတရားကို ရရှိနိုင်ပြီး မိမိတို့၏ စိတ်သဘောထားများ ပြောင်းလဲမှုကို စွမ်းဆောင်ရရှိနိုင်ပေသည်။ သမ္မာတရားကို မချစ်သော လူတို့သည် လူသားသဘာဝ အနည်းငယ်မျှ ရှိကြလျှင်ပင်၊ ကောင်းမှုအချို့ လုပ်ဆောင်နိုင်ကြပြီး၊ ဘုရားသခင်အတွက် စွန့်လွှတ်ကာ အသုံးခံနိုင်လျှင်ပင်၊ ၎င်းတို့သည် သမ္မာတရားနှင့်ပတ်သက်၍ မရှင်းမလင်းဖြစ်ကာ သမ္မာတရားကို လေးလေးနက်နက် သဘောမထားကြချေ။ ထို့ကြောင့် ၎င်းတို့၏ အသက်စိတ်သဘောထားသည် မည်သည့်အခါမျှ မပြောင်းလဲပေ။ ပေတရုသည် အခြားတပည့်တော်များနှင့် တူညီသည့် လူ့သဘာဝရှိသော်လည်း သမ္မာတရားကို သူ၏ ထက်ထက်သန်သန် လိုက်စားမှုက ပေါ်လွင်ခဲ့သည်ကို သင် မြင်နိုင်ပေသည်။ ယေရှုက မည်သည့်အရာကို ပြောဆိုသည်ဖြစ်စေ သူသည် လေးလေးနက်နက် တွေးဆခဲ့သည်။ ယေရှုက၊ “ရှိမုန်ဗာယောန၊ သင်သည် ငါ့ကို ချစ်သလော” ဟု မေးခဲ့သည်။ ပေတရုက၊ “ကျွန်ုပ်သည် ကောင်းကင်ဘုံ၌ ရှိသည့် ဖခမည်းတော်ကိုသာ ချစ်သည်။ သို့သော် ကမ္ဘာမြေပေါ်က သခင့်ကို ကျွန်ုပ်မချစ်ရသေးပါ” ဟု ရိုးသားစွာ ဖြေခဲ့သည်။ နောက်ပိုင်းတွင်၊ သူက၊ “ဤသည်မှာ မမှန်ပါ။ ကမ္ဘာမြေပေါ်ရှိ ဘုရားသခင်သည် ကောင်းကင်ဘုံ၌ရှိသည့် ဘုရားသခင်ဖြစ်သည်။ ကောင်းကင်နှင့် မြေကြီး နှစ်ခုလုံးတွင် ဘုရားတစ်ပါးတည်း ရှိသည်မဟုတ်ပါလား။ ကောင်းကင်ဘုံ၌ရှိသည့် ဘုရားသခင်ကိုသာ ငါ ချစ်ပါက၊ ငါ၏ ချစ်ခြင်းသည် လက်တွေ့မကျပေ။ ကမ္ဘာမြေပေါ်ရှိ ဘုရားသခင်ကို ငါ ချစ်ရမည်၊ အကြောင်းမှာ ထိုအခါမှသာ ငါ၏ချစ်ခြင်းမေတ္တာ လက်တွေ့ကျလိမ့်မည် ဖြစ်သည်” ဟု တွေးရင်း၊ နားလည်ခဲ့သည်။ ထို့ကြောင့်၊ ပေတရုသည် ယေရှု တောင်းဆိုခဲ့ဖူးသည့် အရာမှ ဘုရားနှုတ်ကပတ်တော်၏ စစ်မှန်သော အဓိပ္ပာယ်ကို နားလည်လာခဲ့သည်။ ဘုရားသခင်ကို ချစ်ဖို့နှင့် ဤချစ်ခြင်းမေတ္တာ လက်တွေ့ကျဖို့အတွက်၊ လူတစ်ဦးသည် ကမ္ဘာမြေပေါ်က လူ့ဇာတိခံ ဘုရားသခင်ကို ချစ်ရမည်ဖြစ်သည်။ မရေရာသကဲ့သို့ မြင်၍မရသည့် ဘုရားသခင်ကို ချစ်ခြင်းသည် မစစ်မှန်သကဲ့သို့ လက်တွေ့မကျပေ၊ လက်တွေ့ကျသည့်၊ မြင်၍ရနိုင်သည့် ဘုရားသခင်ကို ချစ်ခြင်းမှာမူ သမ္မာတရား ဖြစ်သည်။ ယေရှု၏ နှုတ်ကပတ်တော်များမှ၊ ပေတရုသည် သမ္မာတရားနှင့် ဘုရားသခင်၏ အလိုကို သိနားလည်မှု ရရှိခဲ့သည်။ သိသိသာသာပင်၊ ပေတရု၏ ဘုရားသခင်၌ ယုံကြည်မှုသည် သမ္မာတရားကို လိုက်စားခြင်းအပေါ်သာ အာရုံစိုက်ထားပေသည်။ နောက်ဆုံးတွင် သူသည် လက်တွေ့ကျသည့် ဘုရားသခင်- ကမ္ဘာမြေပေါ်ရှိ ဘုရားသခင်အပေါ် ချစ်ခြင်းကို ရရှိခဲ့သည်။ ပေတရုသည် သူ၏ သမ္မာတရားကို လိုက်စားခြင်းတွင် အထူးသဖြင့် စိတ်အားထက်သန်ခဲ့သည်။ ယေရှုက သူ့ကို လမ်းညွှန်သည့် အခါတိုင်းတွင်၊ သူသည် ယေရှု၏ နှုတ်ကပတ်တော်များကို လေးလေးနက်နက် တွေးဆခဲ့သည်။ သန့်ရှင်းသော ဝိညာဉ်တော်က သူ့ကို အသိဉာဏ်ပွင့်လင်းစေခြင်း မရှိမီနှင့် ဘုရားနှုတ်ကပတ်တော်များ၏ အနှစ်သာရကို သူ သိနားလည်ခြင်းမရှိမီတွင် သူသည် လများစွာကြာ၊ တစ်နှစ်ကြာ သို့မဟုတ် နှစ်များစွာကြာပင် တွေးဆခဲ့ကောင်း တွေးဆခဲ့ပေမည်။ ဤနည်းဖြင့် ပေတရုသည် သမ္မာတရားထဲသို့ ဝင်ရောက်ခဲ့၏။ သူထိုသို့ဝင်ရောက်နေစဉ် သူ၏ အသက် စိတ်သဘောထားက ပြောင်းလဲခဲ့ပြီး အသစ်ပြုပြင်ခြင်းခံခဲ့ရသည်။ လူတစ်ဦးသည် သမ္မာတရားကို မလိုက်စားပါက၊ သူသည် မည်သည့်အခါတွင်မျှ သမ္မာတရားကို နားလည်လိမ့်မည်မဟုတ်။ သင့်အနေဖြင့် စကားများနှင့် အယူဝါဒများအကြောင်းကို အကြိမ်တစ်သောင်း ပြောဆိုနိုင်သော်လည်း ယင်းတို့သည်စကားများနှင့် အယူဝါဒများသာ ဖြစ်လိမ့်ဦးမည် ဖြစ်သည်။ လူအချို့က၊ “ခရစ်တော်သည် သမ္မာတရား၊ လမ်းခရီးနှင့် အသက်ဖြစ်သည်” ဟုသာ ဆိုကြသည်။ ဤနှုတ်ကပတ်တော်များကို အကြိမ်တစ်သောင်း သင် ပြန်ရွတ်ပြလျှင်ပင်၊ ယင်းသည် အချည်းနှီးဖြစ်ဦးမည်ဖြစ်သည်။ သင်သည် ယင်းတို့၏ အဓိပ္ပာယ်ကို လုံးဝသိနားလည်မှု မရှိပေ။ အဘယ်ကြောင့် ခရစ်တော်သည် သမ္မာတရား၊ လမ်းခရီးနှင့် အသက် ဖြစ်သည်ဟု ဆိုထားသနည်း။ ဤအရာနှင့် ပတ်သက်၍ သင် အတွေ့အကြုံမှ ရရှိပြီးဖြစ်သည့် အသိပညာကို သင် ရှင်းလင်းစွာပြောဆိုနိုင်သလော။ သမ္မာတရား၊ လမ်းခရီးနှင့် အသက်တို့နှင့်သက်ဆိုင်သော စစ်မှန်မှုထဲသို့ သင် ဝင်ရောက်ပြီးပြီလော။ သင်တို့ တွေ့ကြုံခံစားဖို့နှင့် အသိပညာရရှိဖို့ ဘုရားသခင်သည် သူ၏ နှုတ်ကပတ်တော်များကို မြွက်ဆိုခဲ့ခြင်း ဖြစ်သည်။ စကားများနှင့် အယူဝါဒများအကြောင်းကို ပြောဆိုခြင်းမျှသည် အချည်းနှီးဖြစ်၏။ သင့်အနေဖြင့် ဘုရားသခင်၏ နှုတ်ကပတ်တော်များကို သိနားလည်ပြီး ထိုနှုတ်ကပတ်တော်များအတွင်း ဝင်ရောက်ပြီးမှသာ မိမိကိုယ်ကို သိရှိနိုင်ပေသည်။ ဘုရားသခင်၏ နှုတ်ကပတ်တော်များကို သင် နားမလည်ပါက၊ သင်သည် မိမိကိုယ်ကို မသိရှိနိုင်ပေ။ သမ္မာတရားကို နားလည်သည့်အခါမှသာ သင်သည် ပိုင်းခြားသိမြင်မှုကို ရရှိနိုင်ပေသည်။ သမ္မာတရားကို နားမလည်ဘဲနှင့် သင်သည် ပိုင်းခြားသိမြင်နိုင်စွမ်း မရှိပေ။ သမ္မာတရားကို နားလည်သည့်အခါမှသာ ကိစ္စရပ်များကို သင် ရှင်းလင်းစွာ မြင်နိုင်သည်။ သမ္မာတရားကို သိနားလည်ခြင်းမရှိဘဲနှင့်၊ ကိစ္စရပ်များကို ရှင်းလင်းစွာ သင် မမြင်နိုင်ပေ။ သမ္မာတရားကို နားလည်သည့်အခါမှသာ သင်သည် မိမိကိုယ်ကိုယ် သိရှိနိုင်သည်။ သမ္မာတရားကို သိနားလည်ခြင်းမရှိဘဲနှင့် သင်သည် မိမိကိုယ်ကို မသိရှိနိုင်။ သမ္မာတရားကို သင် ရရှိပြီးဖြစ်သည့်အခါမှသာ၊ သင်၏ စိတ်သဘောထား ပြောင်းလဲနိုင်သည်။ သမ္မာတရား မရှိဘဲနှင့် သင်၏ စိတ်သဘောထား မပြောင်းလဲနိုင်ပေ။ သမ္မာတရားကို သင် ရရှိပြီးဖြစ်သည့်နောက်တွင်သာ၊ ဘုရားသခင်၏ အလိုနှင့်အညီ သင် အစေခံနိုင်သည်။ သမ္မာတရားကို မရရှိဘဲနှင့် ဘုရားသခင်၏ အလိုနှင့်အညီ သင် အစေမခံနိုင်။ သမ္မာတရားကို သင် ရရှိပြီးဖြစ်သည့်နောက်တွင်သာ ဘုရားသခင်ကို သင် ကိုးကွယ်နိုင်သည်။ သမ္မာတရားကို နားမလည်ပါက သူ့ကို သင်ကိုးကွယ်လျှင်ပင် သင်၏ ကိုးကွယ်မှုသည် ဘာသာရေး ထုံးတမ်းဓလေ့များ ဆောင်ရွက်ခြင်းထက် ဘာမျှပိုလိမ့်မည်မဟုတ်။ သမ္မာတရားမရှိလျှင် သင်လုပ်သည့်မည်သည့်အရာမျှ စစ်မှန်မှု မဟုတ်ပေ။ သမ္မာတရားကို ရရှိခြင်းအားဖြင့် သင်လုပ်သမျှတိုင်းသည် စစ်မှန်မှု ရှိ၏။ ဤအရာအားလုံးသည် ဘုရားသခင်၏ နှုတ်ကပတ်တော်များမှ သမ္မာတရားကို ရရှိခြင်းအပေါ် တည်ပေသည်။ လူအချို့က “ဘုရားနှုတ်ကပတ်တော်များမှ သမ္မာတရား ရရှိခြင်းဆိုသည်မှာ အတိအကျ မည်သည့်အရာကို ဆိုလိုသနည်း” ဟု မေးလိမ့်မည်။ မေးမြန်းရန် အမှန်တကယ် လိုနေသေးသလော။ သမ္မာတရားအားလုံးကို ဘုရားသခင်က ဖော်ပြထားခြင်းဖြစ်ပြီး အားလုံးက ဘုရားနှုတ်ကပတ်တော်များအတွင်း၌ ရှိ၏။ ဘုရားနှုတ်ကပတ်တော်များပြင်ပတွင် သမ္မာတရား မရှိပေ။ စကားများနှင့် အယူဝါဒများကို ပြောဆိုနိုင်ခြင်းသည် သမ္မာတရားကို သိရှိခြင်းဖြစ်သည်ဟု ယုံကြည်သောလူများစွာရှိ၏။ ဤသည်မှာ ယုတ္တိယုတ္တာမရှိပေ။ အယူဝါဒကို ပြောခြင်းသက်သက်အားဖြင့် သမ္မာတရားကို မရရှိနိုင်။ ဘုရားနှုတ်ကပတ်တော်များ၏ တိုက်ရိုက် အဓိပ္ပာယ်အကြောင်း မိတ်သဟာယပြုခြင်းသက်သက်မျှသည် မည်သည့်အသုံးဝင်မှု ရှိသနည်း။ ဘုရားနှုတ်ကပတ်တော်များထဲရှိ အဓိပ္ပာယ်၊ ဘုရားနှုတ်ကပတ်တော်များ၏ အရင်းအမြစ်နှင့် ယင်းတို့က စွမ်းဆောင်ရရှိရန် ရည်ရွယ်သည့် အကျိုးတရားကို သင် သဘောပေါက်ဖို့ လိုအပ်သည်။ ဘုရားနှုတ်ကပတ်တော်သည် သမ္မာတရား၊ အသက်၊ အလင်း၊ စည်းမျဉ်းများနှင့် လမ်းကြောင်းများ ပါရှိသည်။ ဘုရားနှုတ်ကပတ်တော်တိုင်းက အမှုအရာများစွာ ပါရှိ၏။ ထိုနှုတ်ကပတ်တော်များ၏ တိုက်ရိုက်အဓိပ္ပာယ်က မည်သည့်အရာဖြစ်သည်ကို ပြောရုံမျှပြောပြီးနောက် ပြီးလိုက်ခြင်းသည် မလုံလောက်ပေ။ ငါ သင်တို့ကို ဥပမာတစ်ခုပေးမည်။ ဘုရားသခင်က “ရိုးသားသော လူများဖြစ်ကြလော့၊ လှည့်ဖြားတတ်သော လူများမဖြစ်ကြနှင့်” ဟု ပြောခဲ့၏။ ဤပြောဆိုချက်သည် မည်သည့်အရာကို ဆိုလိုသနည်း။ လူအချို့က “ဤသည်မှာ လူတို့ကို ရိုးသားရန်နှင့် မလှည့်စားတတ်ရန် ပြောခြင်းအကြောင်း ဖြစ်သည် မဟုတ်လော” ဟု ပြောကြသည်။ အခြားမည်သည့်အရာအား ဆိုလိုသေးကြောင်း ၎င်းတို့ကို မေးမည်ဆိုလျှင် ၎င်းတို့က “သင်သည် ရိုးသားသော လူတစ်ဦး ဖြစ်သင့်ပြီး လှည့်ဖြားတတ်သော လူတစ်ဦး မဖြစ်သင့်ဟု ဆိုလိုသည်။ ယင်းက ဤအရာနှစ်ခုကိုသာ ပြောဆိုသည်” ဟု ပြောကြလိမ့်မည်။ ထို့နောက် သင်တို့က “ရိုးသားသော လူတစ်ဦး ဖြစ်ရန်မှာ မည်သည့်အရာကို အမှန်တကယ် ဆိုလိုသနည်း။ မည်သည့်လူစားမျိုးကို ရိုးသားသော လူတစ်ဦးအဖြစ် ယူဆ၍ရနိုင်သနည်း။ ရိုးသားသော လူတစ်ဦး၏ အပြုအမူများမှာ အဘယ်နည်း။ လှည့်ဖြားတတ်သော လူတစ်ဦး၏ အပြုအမူများမှာ အဘယ်နည်း” ဟု မေးနိုင်သည်။ ၎င်းတို့က “ရိုးသားသော လူတစ်ဦးမှာ ရိုးသားစွာ ပြောဆိုသော လူတစ်ဦး၊ မိမိတို့စကားများကို လိမ်ညာမှုနှင့် မရောနှောသကဲ့သို့ မလိမ်ညာသော လူတစ်ဦး ဖြစ်သည်။ လှည့်ဖြားတတ်သော လူတစ်ဦးသည် မလိမ့်တပတ် စကားပြောသောသူ၊ အမှန်တရားကို မပြောသောသူ၊ မိမိတို့စကားများတွင် အမြဲ မဖြူစင်သကဲ့သို့ အလိမ်အညာများ ပြောရသည်ကို နှစ်သက်သောသူတစ်ဦး ဖြစ်သည်” ဟု ဖြေကြလိမ့်မည်။ ဤမျှသာ ၎င်းတို့ ပြောနိုင်သည်။ လူ့အတွေးအခေါ်သည် အလွန်ရိုးရှင်း၏။ ရိုးသားသော လူတစ်ဦးကို အလွန်ရိုးရှင်းစွာ ရှင်းပြခြင်းအားဖြင့် သမ္မာတရားစစ်မှန်မှုထဲသို့ ဝင်ရောက်နိုင်သလော။ ရိုးသားသော လူများနှင့် ပတ်သက်၍ မည်သည့်အရာကို ဘုရားနှုတ်ကပတ်တော်များက ပြောသနည်း။ ပထမအချက်မှာ ရိုးသားသော လူများသည် အခြားသူများနှင့် ပတ်သက်၍ မည်သည့်သံသယမျှ မရှိကြောင်းပင် ဖြစ်သည်။ ဒုတိယအချက်မှာ ရိုးသားသော လူများသည် သမ္မာတရားကို လက်ခံနိုင်ကြကြောင်းပင် ဖြစ်သည်။ ဤသည်တို့မှာ အဓိက အင်္ဂါရပ်နှစ်ခု ဖြစ်သည်။ ဤအရာအားဖြင့် ဘုရားသခင်က မည်သည့်အရာကို ဆိုလိုသနည်း။ ဘုရားသခင်သည် အဘယ်ကြောင့် ဤအရာကို ပြောဆိုသနည်း။ ဘုရားနှုတ်ကပတ်တော်မှ ရိုးသားသော လူတစ်ဦးဖြစ်ခြင်းက ဆိုလိုသည့်အရာ၊ ယင်းက ရည်ညွှန်းသည့်အရာနှင့် ရိုးသားသော လူတစ်ဦး၏ တိကျသည့် အဓိပ္ပာယ်ဖွင့်ဆိုချက်တို့၏ ပိုမိုနက်ရှိုင်းသော အဓိပ္ပာယ်ကို သင် နားလည်နိုင်သည်။ ဤအဓိပ္ပာယ်ဖွင့်ဆိုချက်ကို တိကျမှန်ကန်စွာ သင် နားလည်သည်နှင့် ရိုးသားသော လူတစ်ဦး၏ သရုပ်သကန်များက မည်သည့်အရာဖြစ်သည်၊ လှည့်ဖြားတတ်သော လူများက မည်သည့်အရာ ဖြစ်သည်၊ လှည့်ဖြားတတ်သော လူတစ်ဦး၏ သရုပ်သကန်များက မည်သည့်အရာဖြစ်သည်ဆိုသည်တို့ကို ဘုရားနှုတ်ကပတ်တော်၌ သင် မြင်နိုင်ပေသည်။ ထို့နောက် ဤသရုပ်သကန်များကို သင် ဆန်းစစ်ပါက ရိုးသားသော လူတစ်ဦးက မည်သည့်အရာ ဖြစ်ပြီး လှည့်ဖြားတတ်သော လူတစ်ဦးက မည်သည့်အရာဖြစ်သည်ဆိုသည်တို့အပြင် လှည့်ဖြားတတ်သော လူများ၏ ဘုရားနှုတ်ကပတ်တော်ကို သဘောထားပုံ၊ ဘုရားသခင်ကို သဘောထားပုံနှင့် အခြားလူများကို သဘောထားပုံတို့အား သင် အတိအကျ နားလည်လိမ့်မည်။ ဤသို့ဖြင့် ဘုရားနှုတ်ကပတ်တော်များကို သင် အမှန်တကယ် နားလည်လာလိမ့်မည်ဖြစ်ပြီး ရိုးသားသော လူများနှင့် လှည့်ဖြားတတ်သော လူများအပေါ် လူတို့၏ ထင်မြင်ချက်များက ဘုရားနှုတ်ကပတ်တော်များ ပြောဆိုသည့်အရာနှင့် မည်မျှကွာခြားပုံကို သင် သိလိမ့်မည်။ ဘုရားနှုတ်ကပတ်တော်က “ရိုးသားသော လူတစ်ဦးဖြစ်လော့၊ လှည့်ဖြားတတ်သော လူတစ်ဦး မဖြစ်နှင့်” ဟု သင့်ကို ပြောသည့်အခါ ဤနေရာတွင် အသေးစိတ်အချက်အလက်များစွာ ရှိ၏။ နှုတ်ကပတ်တော်များ၏ အဓိပ္ပာယ်ကို သင် အမှန်တကယ် နားလည်သည့်အခါ ရိုးသားသော လူတစ်ဦးက မည်သည့်အရာဖြစ်ပြီး လှည့်ဖြားတတ်သော လူတစ်ဦးက မည်သည့်အရာ ဖြစ်သည်ဆိုသည်ကို သင် သိလိမ့်မည်။ သင် လက်တွေ့လုပ်ဆောင်သည့်အခါ ရိုးသားသော လူတစ်ဦး၏ သရုပ်သကန်များ ပြရန် သေချာသည့် နည်းလမ်းဖြင့် မည်သို့လက်တွေ့လုပ်ဆောင်ရမည်ကို သင် သိလိမ့်မည်ဖြစ်ပြီး ရိုးသားသော လူတစ်ဦးဖြစ်ရန် လက်တွေ့လုပ်ဆောင်ရမည့် လမ်းကြောင်းနှင့် လက်တွေ့လုပ်ဆောင်ရမည့် စည်းမျဉ်းများကို သင် ရှင်းရှင်းလင်းလင်း မြင်လိမ့်မည်။ ယင်းက ဘုရားသခင်နှင့်ပတ်သက်၍ သတ်မှတ်ထားသည့် စံနှုန်းများကို သင် ပြည့်မီရန် အာမခံပေသည်။ ဤစကားများကို သင် အမှန်တကယ် နားလည်ပြီး လက်တွေ့လုပ်ဆောင်ပါက ဘုရားသခင်၏ လက်ခံမှုကို သင် ရရှိနိုင်လိမ့်မည်။ သို့ရာတွင် ဤစကားများကို သင် နားမလည်ပါက ရိုးသားသော လူတစ်ဦး ဖြစ်လိမ့်မည် မဟုတ်သကဲ့သို့ ဘုရားသခင်၏ လက်ခံမှုကို လုံးဝ ရလိမ့်မည်မဟုတ်။ ဘုရားသခင်၏နှုတ်ကပတ်တော်များ၏ စစ်မှန်သော နားလည်မှုရလာခြင်းသည် ရိုးရှင်းသောကိစ္စ မဟုတ်ပေ။ ဤသို့ မထင်လေနှင့်- “ငါသည် ဘုရားသခင်၏နှုတ်ကပတ်တော်၏ တိုက်ရိုက် အဓိပ္ပာယ်ကို အနက်ပြန်နိုင်ပြီး အယောက်တိုင်းက ငါ၏ အနက်ပြန်ခြင်းသည် ကောင်းသည်ဟုဆိုကာ၊ ငါ့ကို လက်မထောင်ပြကြသည်၊ ထို့ကြောင့် ဤသည်မှာ ဘုရားသခင်၏ နှုတ်ကပတ်တော်များကို ငါနားလည်သည်ဟု ဆိုလိုသည်။” ယင်းမှာ ဘုရားသခင်၏ နှုတ်ကပတ်တော်များကို နားလည်ခြင်းနှင့် မတူညီပေ။ သင်သည် ဘုရားသခင်၏ မိန့်မြွက်ချက်များအတွင်းမှ အလင်းတချို့ကို ရခဲ့ပြီး သူ၏နှုတ်ကပတ်တော်များ၏ စစ်မှန်သည့် အဓိပ္ပာယ်နှင့်သက်ဆိုင်သော အသိစိတ်တစ်ခုကို သင် ရရှိပြီးဖြစ်ပါက၊ ပြီးလျှင် သူ၏ နှုတ်ကပတ်တော်များ နောက်ကွယ်က ရည်ရွယ်ချက်နှင့် နောက်ဆုံးတွင် မည်သည့်အကျိုးများ ၎င်းတို့ ရရှိမည်ကို သင်ဖော်ပြနိုင်ပါက၊ ဤအရာအားလုံးနှင့်ဆိုင်သည့် ရှင်းလင်းသော သိနားလည်မှု သင်၌ ရှိပါက၊ သင်သည် ဘုရားသခင်၏ နှုတ်ကပတ်တော်များကို သိနားလည်ခြင်းနှင့်သက်ဆိုင်သည့် အဆင့်တစ်ခု သင်ရှိသည်ဟု ယူဆနိုင်၏။ ထို့ကြောင့်၊ ဘုရားသခင်၏နှုတ်ကပတ်တော်များကို နားလည်ခြင်းသည် ဤမျှ လုံးဝမရိုးရှင်းပေ။ သင်သည် ဘုရားသခင်၏ နှုတ်ကပတ်တော်များ၏ တိုက်ရိုက်အဓိပ္ပာယ်ကို ဝေဝေဆာဆာ ရှင်းပြချက်ပေးနိုင်သောကြောင့် သက်သက်ဖြင့် သင်သည် ၎င်းတို့ကို နားလည်သည်ဟု မဆိုလိုပေ။ သင်သည် ၎င်းတို့၏ တိုက်ရိုက် အဓိပ္ပာယ်ကို မည်မျှ ရှင်းပြနိုင်စေကာမူ သင်၏ ရှင်းပြချက်သည် လူ့စိတ်ကူးစိတ်သန်းနှင့် လူ့တွေးခေါ်ပုံပေါ် အခြေခံဆဲ ဖြစ်သည်။ ယင်းမှာ အချည်းနှီးဖြစ်၏။ ဘုရားသခင်၏ နှုတ်ကပတ်တော်များကို သင် မည်သို့ နားလည်နိုင်သနည်း။ အဓိကသော့ချက်မှာ ထိုနှုတ်ကပတ်တော်များ အတွင်းမှနေ၍ သမ္မာတရားကို ရှာဖွေဖို့ ဖြစ်သည်။ ဤသို့သောနည်းလမ်းဖြင့်သာ ဘုရားသခင်၏ နှုတ်ကပတ်တော်များကို အမှန်တကယ် နားလည်နိုင်ပေသည်။ ဘုရားသခင်သည် အနှစ်သာရမဲ့သော စကားများကို မည်သည့်အခါမျှ မပြောချေ။ သူ မိန့်မြွက်သည့် ဝါကျအသီးသီး၌ သူ၏ နှုတ်ကပတ်တော်များ၌ နောက်ထပ် ဖော်ထုတ်ပြဖို့ သေချာသည့် အသေးစိတ်အချက်များ ပါရှိပြီး၊ ၎င်းတို့ကို ကွဲပြားစွာ ဖော်ပြကောင်း ဖော်ပြနိုင်ပေသည်။ သမ္မာတရားကို ဘုရားသခင် ထုတ်ဖော်ပြသည့် နည်းလမ်းများကို လူသားသည် နားလည်သဘောပေါက်နိုင်ခြင်း မရှိပေ။ ဘုရားသခင်၏ မိန့်မြွက်ချက်များသည် အလွန်နက်နဲကြပြီး လူ့တွေးခေါ်မှုဖြင့် အလွယ်တကူ နားလည်သဘောပေါက်၍ မရနိုင်။ လူတို့သည် အားထုတ်မှု ပြုသရွေ့ သမ္မာတရား၏ ရှုထောင့်တိုင်းနှင့်ဆိုင်သည့် အလုံးစုံသော အဓိပ္ပာယ်ကို အကြမ်းဖျင်းအားဖြင့် ရှာတွေ့နိုင်ပေသည်။ ကျန်ရှိနေသည့် အသေးစိတ် အချက်အလက်များကိုမူ ထိုလူတို့၏ နောက်ပိုင်း အတွေ့အကြုံကာလတွင် သန့်ရှင်းသော ဝိညာဉ်တော်၏ ဉာဏ်အလင်းပေးမှုက သူတို့အတွက် ဖြည့်ဆည်းပေးလိမ့်မည်ဖြစ်သည်။ တစ်ပိုင်းမှာ ဘုရားသခင်၏ နှုတ်ကပတ်တော်များကို ဖတ်ရှုခြင်းအားဖြင့် ထိုနှုတ်ကပတ်တော်များကို သိနားလည်ခြင်းနှင့် တွေးတောခြင်း၊ ပြီးလျှင် ၎င်းတို့၏ တိကျသော ပါဝင်သည့်အကြောင်းအရာကို ရှာဖွေခြင်းဖြစ်သည်။ နောက်တစ်ပိုင်းမှာ ဘုရားသခင်၏ နှုတ်ကပတ်တော်များကို တွေ့ကြုံခြင်းမှတစ်ဆင့် ၎င်းတို့၏ အဓိပ္ပာယ်များကို သိနားလည်ခြင်းနှင့် သန့်ရှင်းသော ဝိညာဉ်တော်ထံမှ ဉာဏ်အလင်းပေးခြင်းကို ရရှိခြင်း ဖြစ်သည်။ ဤသွင်ပြင်လက္ခဏာနှစ်ခုတွင် စဉ်ဆက်မပြတ် တိုးတက်ခြင်းမှတစ်ဆင့်၊ ဘုရားသခင်၏ နှုတ်ကပတ်တော်များကို သင် နားလည်လာနိုင်သည်။ အကယ်၍ သင်သည် ထိုအရာကို တိုက်ရိုက်၊ စာအဆင့် သို့မဟုတ် သင်၏ကိုယ်ပိုင် အတွေးနှင့် စိတ်ကူးစိတ်သန်းဖြင့် အနက်ပြန်ပါက၊ သင်သည် ယင်းကို အမွှမ်းတင်ကာ အပြောကောင်းစွာ ရှင်းပြလျှင်ပင်၊ သင်သည် သမ္မာတရားကို အမှန်တကယ် နားမလည်သေးသကဲ့သို့၊ ယင်းသည် လူ့အတွေးနှင့် စိတ်ကူးစိတ်သန်းများအပေါ် အခြေပြုဆဲသာ ဖြစ်သည်။ ယင်းသည် သန့်ရှင်းသော ဝိညာဉ်တော်၏ ဉာဏ်အလင်းပေးခြင်းမှ ရရှိခြင်း မဟုတ်ပေ။ လူတို့သည် မိမိတို့ အယူအဆများနှင့် စိတ်ကူးများပေါ် အခြေခံ၍ ဘုရားနှုတ်ကပတ်တော်များကို အနက်ပြန်တတ်ကြသည်။ ဆက်စပ်အကြောင်းအရာမပါဘဲ ဘုရားနှုတ်ကပတ်တော်များကို တလွဲပင် အနက်ပြန်ကောင်း ပြန်နိုင်ကြသည်။ ထိုသို့ဖြင့် ၎င်းတို့သည် ဘုရားသခင်ကို အထင်လွဲကာ ဝေဖန်နိုင်ခြေ ရှိ၏။ ဤသည်မှာ စိတ်အနှောင့်အယှက်ဖြစ်စရာ ဖြစ်သည်။ ထို့ကြောင့် သမ္မာတရားကို ဘုရားနှုတ်ကပတ်တော်များအား သိနားလည်ခြင်းနှင့် သန့်ရှင်းသော ဝိညာဉ်တော်၏ ဉာဏ်အလင်းပေးခြင်းမှတစ်ဆင့် အဓိကရရှိပေသည်။ ဘုရားနှုတ်ကပတ်တော်များ၏ တိုက်ရိုက်အဓိပ္ပာယ်ကို နားလည်ကာ ရှင်းပြနိုင်ခြင်းသည် သမ္မာတရားကို သင်ရရှိပြီးဖြစ်သည်ဟု မဆိုလိုပေ။ ဘုရားနှုတ်ကပတ်တော်၏ တိုက်ရိုက်အဓိပ္ပာယ်ကို သိနားလည်ခြင်းက သမ္မာတရားကို သင် နားလည်သည့်သဘောဖြစ်သည်ဟု ဆိုလိုပါက၊ ပညာရေးနှင့် အသိပညာ အနည်းငယ်သာ သင် လိုအပ်မည်ဖြစ်သည်။ သို့ဆိုလျှင် သန့်ရှင်းသော ဝိညာဉ်တော်၏ ဉာဏ်အလင်းပေးခြင်း အဘယ်ကြောင့် လိုအပ်မည်နည်း။ ဘုရားသခင်၏အမှုမှာ လူ့ဉာဏ်က နားလည်သဘောပေါက်နိုင်သောအရာတစ်ခုလော။ ထို့ကြောင့် သမ္မာတရားကို သိနားလည်ခြင်းသည် လူ့အယူအဆများ၊ စိတ်ကူးများပေါ်တွင် အခြေမခံပေ။ စစ်မှန်သည့် အတွေ့အကြုံနှင့် အသိပညာရှိရန် သန့်ရှင်းသော ဝိညာဉ်တော်၏ ဉာဏ်အလင်းပေးခြင်း၊ အလင်းပြခြင်းနှင့် လမ်းပြမှု သင် လိုအပ်သည်။ ဤသည်မှာ သမ္မာတရားကို သိနားလည်ခြင်းနှင့် ရရှိခြင်း ဖြစ်စဉ်ဖြစ်ပြီး၊ လိုအပ်သည့် အခြေအနေတစ်ခုလည်း ဖြစ်သည်။

လူ၏သဘာဝကို သင်မည်သို့ နားလည်သနည်း။ အရေးကြီးဆုံးသော အရာမှာ ယင်းကို လူသား၏ လောကအမြင်၊ ဘဝအမြင်နှင့် စံနှုန်းများ၏ ရှုထောင့်မှ ခွဲခြားသိမြင်ရန် ဖြစ်သည်။ နတ်ဆိုးနှင့်သက်ဆိုင်သော သူအားလုံးသည် မိမိတို့ကိုယ်ကိုယ်အတွက် အသက်ရှင်ကြ၏။ ၎င်းတို့၏ ဘဝအမြင်များနှင့် ဆိုရိုးများက၊ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” “လူဆိုတာကြံရင်းသေကြသလို ငှက်ဆိုတာပျံရင်းသေကြတယ်” နှင့် အခြားသော ထိုအတွေးများကဲ့သို့ စာတန်၏ ဆိုရိုးစကားများမှ အဓိက လာလေသည်။ ထိုနတ်ဆိုးဘုရင်များ၊ ကြီးမြတ်သူများနှင့် အတွေးအခေါ်ပညာရှင်များက ပြောဆိုသည့် ဤစကားများအားလုံးသည် လူသား၏ တကယ့်ဘဝ ဖြစ်လာကြသည်။ အထူးသဖြင့် တရုတ်လူမျိုးများ၏ “ပညာရှိ” ဟု အမွှမ်းတင်ခြင်းကို ခံရသူ ကွန်ဖြူးရှပ်၏ စကားအများစုမှာ လူသား၏ ဘဝ ဖြစ်လာပြီးဖြစ်သည်။ ဗုဒ္ဓဘာသာနှင့် ဒေါင်အယူဝါဒတို့၏ နာမည်ကျော် စကားပုံများနှင့် နာမည်ကျော် ပုဂ္ဂိုလ်အမျိုးမျိုးတို့၏ မကြာခဏ လိုက်ပြောကြသည့် ဂန္တဝင် ဆိုရိုးစကားများလည်း ရှိပေသည်။ ဤအရာအားလုံးသည် စာတန်၏ အတွေးအခေါ်များနှင့် စာတန်၏ သဘာဝတို့၏ အနှစ်ချုပ်များ ဖြစ်ကြသည်။ ၎င်းတို့သည် စာတန်၏ သဘာဝနှင့်ဆိုင်သော အကောင်းဆုံး သာဓကများနှင့် ရှင်းပြချက်များလည်း ဖြစ်ကြသည်။ လူသား၏ စိတ်နှလုံးထဲသို့ သွင်းပေးခံခဲ့ရသည့် ဤအဆိပ်များအားလုံး စာတန်ထံမှ လာပြီး ၎င်းတို့ထဲမှ နည်းနည်းမျှ ဘုရားသခင်ထံမှ မလာပေ။ ထိုသို့သော ဆိုးယုတ်သည့် စကားများသည် ဘုရားသခင်၏ နှုတ်ကပတ်တော်နှင့်လည်း တိုက်ရိုက် ဆန့်ကျင်လျက် ရှိ၏။ အပြုသဘောဆောင်သော အရာများအားလုံး၏ လက်တွေ့အရှိတရားများသည် ဘုရားသခင်ထံမှ လာပြီး၊ လူသားကို အဆိပ်ခတ်သည့် အပျက်သဘောဆောင်သော အရာများအားလုံးက စာတန်ထံမှ လာသည်မှာ လုံးဝ ရှင်းသည်။ ထို့ကြောင့်၊ သင်သည် လူပုဂ္ဂိုလ်တစ်ဦး၏ သဘာဝဗီဇနှင့် သူသည် မည်သူနှင့် သက်ဆိုင်ကြောင်းကို သူ၏ဘဝအမြင်များနှင့် တန်ဖိုးများကို ကြည့်ရှုခြင်းဖြင့် ထိုးထွင်းသိမြင်နိုင်သည်။ စာတန်သည် နိုင်ငံတော်အစိုးရများ၊ ကျော်ကြားသူများနှင့် ကြီးမြတ်သူများ၏ ပညာရေးနှင့် လွှမ်းမိုးမှုမှတစ်ဆင့် လူတို့ကို ဖျက်ဆီးသည်။ သူတို့၏ ဆိုးယုတ်သော စကားများသည် လူသား၏ ဘဝနှင့် သဘာဝဗီဇ ဖြစ်လာပြီးဖြစ်သည်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဆိုသည်မှာ လူတိုင်းအထဲသို့ သွတ်သွင်းပေးထားသည့် လူသိများသော စာတန်၏ ဆိုရိုးတစ်ခုဖြစ်သည်။ ဤဆိုရိုးက လူ့အသက် ဖြစ်လာသည်။ ဤကဲ့သို့သော လောကီဆိုင်ရာ ဆက်ဆံရေးများအတွက် အခြားသော ဒဿနများနှင့်ဆိုင်သည့် စကားများလည်း ရှိသည်။ စာတန်သည် လူတို့ကို ပညာပေးဖို့၊ အထင်အမြင်မှားစေဖို့နှင့် ဖောက်ပြန်ပျက်စီးစေဖို့ နိုင်ငံတစ်နိုင်ငံစီ၏ ရိုးရာယဉ်ကျေးမှုကို အသုံးပြုလျက် လူသားမျိုးနွယ်ကို အတိုင်းမသိ ပျက်စီးခြင်း၏ ချောက်နက်ထဲသို့ ကျဆင်းကာ ဝါးမျိုခံရစေပြီး အဆုံးတွင် လူတို့သည် စာတန်ကိုအစေခံ၍ ဘုရားသခင်ကို ခုခံသောကြောင့် ဘုရားသခင်၏ ဖျက်ဆီးခြင်းကို ခံကြရသည်။ လူအချို့သည် လူမှုအဖွဲ့အစည်းတွင် အစိုးရဝန်ထမ်းများအဖြစ် ဆယ်စုနှစ်ချီ အမှုထမ်းပြီးဖြစ်သည်။ အောက်ပါမေးခွန်းကို ၎င်းတို့အား မေးသည်ဟု စိတ်ကူးကြည့်လော့။ “ဤစွမ်းဆောင်ရည်ဖြင့် အလွန်ကောင်းစွာ သင် လုပ်ဆောင်ပြီးဖြစ်သည်၊ သင်လက်ခံထားသည့် အဓိကထင်ရှားသော ဆိုရိုးများမှာ အဘယ်နည်း။” “ကျွန်ုပ် နားလည်သည့် တစ်ခုတည်းသော အရာမှာ ‘အရာရှိများသည် တံစိုးလက်ဆောင် ပေးသူများအတွက် အမှုအရာများကို ခက်ခဲအောင် မလုပ်၊ ထို့ပြင် ခယဝယ မလုပ်သောသူတို့သည် မည်သည့်အရာမျှ မပြီးမြောက်နိုင်။’ ဟူ၍ ဖြစ်သည်” ဟု ၎င်းတို့ ပြောကောင်း ပြောလိမ့်မည်။ ဤသည်မှာ ၎င်းတို့ အလုပ်အကိုင်က အခြေပြုထားသည့် ဆိုးယုတ်သော အတွေးအခေါ်ဖြစ်သည်။ ဤစကားများသည် ထိုသို့သောလူ၏ သဘာဝဗီဇကို ကိုယ်စားပြုသည် မဟုတ်လော။ ရာထူးရရန် မည်သည့်နည်းလမ်းကိုမဆို မရိုးမဖြောင့် အသုံးပြုခြင်းသည် သူ၏သဘာဝ ဖြစ်လာပြီး၊ အရာရှိတစ်ဦးဖြစ်ရေးနှင့် အလုပ်အကိုင် အောင်မြင်ရေးတို့သည် ၎င်းတို့၏ ပန်းတိုင်များ ဖြစ်နေသည်။ လူတို့၏ အသက်တာ၌၊ သူတို့၏ အမူအကျင့်နှင့် အပြုအမူထဲတွင် စာတန်၏ အဆိပ်များစွာ ရှိနေသေးသည်။ ဥပမာအားဖြင့် လောကီဆိုင်ရာ ဆက်ဆံရေးများအတွက် သူတို့၏ ဒဿနများ၊ သူတို့၏ အမှုအရာများကို ဆောင်ရွက်သည့် နည်းလမ်းများနှင့် သူတို့၏နီတိများ၊ အားလုံးတို့သည် အဆင်းနီသော နဂါးကြီး၏ အဆိပ်များနှင့် ပြည့်နှက်နေပြီး၊ ဤအရာအားလုံးသည် စာတန်ထံမှ လာကြသည်။ ထို့ကြောင့် လူတို့၏ အရိုးများနှင့် အသွေးတို့၌ စီးဆင်းကြသော အရာအားလုံးသည် စာတန်နှင့် သက်ဆိုင်ပေသည်။ ထိုအရာရှိများ၊ သြဇာအာဏာရှိသူများနှင့် ပြောင်မြောက်သော သူများ အားလုံးတို့တွင် မိမိ၏ကိုယ်ပိုင် လမ်းကြောင်းများနှင့် အောင်မြင်မှုအတွက် လျှို့ဝှက်ချက်များ ရှိပေသည်။ ထိုကဲ့သို့သော လျှို့ဝှက်ချက်များသည် သူတို့သဘာဝဗီဇကို ပြည့်စုံစွာ ကိုယ်စားပြုသည် မဟုတ်လော။ သူတို့သည် လောကထဲ၌ ထိုသို့သော ကြီးမားသည့်အရာများကို လုပ်ဆောင်ထားကြပြီး၊ ၎င်းတို့၏ နောက်ကွယ်တွင်ရှိသည့် အကြံအစည်များနှင့် ခြေပုန်းခုတ်ခြင်းများကို မည်သူကမျှ မရိပ်စားမိနိုင်ကြပေ။ ဤအရာက ထိုသူတို့၏သဘာဝဗီဇမှာ အဘယ်မျှပင် စဉ်းလဲဉာဏ်များပြီး အငြိုးထားတတ်ကြောင်းကို ပြသသည်။ လူသားသည် စာတန်၏ နက်ရှိုင်းစွာ ဖျက်ဆီးခြင်း ခံခဲ့ရသည်။ စာတန်၏ အဆိပ်သည် ခပ်သိမ်းသော လူပုဂ္ဂိုလ်တိုင်း၏ အသွေးထဲ၌ စီးဆင်းနေပြီး လူ၏ သဘာဝက ဖောက်ပြန်ပျက်စီးသည်၊ ကောက်ကျစ်ဆိုးယုတ်သည်၊ ရန်လိုတတ်ပြီး၊ ဘုရားသခင်ကို ဆန့်ကျင်ရာတွင်ရှိကာ စာတန်၏ အတွေးအခေါ်များနှင့် အဆိပ်များဖြင့် ပြည့်ကာ နှစ်မြှုပ်သည်ဟု ဆိုနိုင်ပေသည်။ ယင်းသည် လုံးလုံးလျားလျား စာတန်၏ သဘာဝ အနှစ်သာရ ဖြစ်လာပြီး ဖြစ်သည်။ ထို့ကြောင့်ပင် လူတို့သည် ဘုရားသခင်ကို ခုခံကြပြီး ဆန့်ကျင်ကြခြင်း ဖြစ်သည်။ ဤနည်းဖြင့် ၎င်း၏သဘာဝကို ခွဲခြမ်းစိတ်ဖြာကြည့်၍ရပါက၊ လူသားသည် သူ့ကိုယ်သူ အလွယ်တကူ သိလာနိုင်သည်။

လူတို့တွင် ဘုရားသခင်၏ စိတ်သဘောထားအပေါ် စစ်မှန်သော သိနားလည်မှုရှိသောအခါ၊ ဘုရားသခင်၏ စိတ်သဘောထားသည် စစ်မှန်ကြောင်း၊ အမှန်တကယ် သန့်ရှင်းကြောင်းနှင့် အမှန်တကယ် ဖြောင့်မတ်ကြောင်း ၎င်းတို့ မြင်နိုင်သည့်အခါ ၎င်းတို့သည် မိမိတို့၏ စိတ်နှလုံးထဲမှ ဘုရားသခင်၏ သန့်ရှင်းခြင်းနှင့် ဖြောင့်မတ်ခြင်းတို့ကို ချီးမွမ်းနိုင်သောအခါ ဘုရားသခင်ကို အမှန်တကယ် သိကြလိမ့်မည်။ ပြီးလျှင် သမ္မာတရားကို ရရှိကြပြီး ဖြစ်လိမ့်မည်။ ဘုရားသခင်ကို သိကျွမ်းသည့်သူများသာလျှင် အလင်း၌ အသက်ရှင်ကြလေသည်။ ဘုရားသခင်ကို အမှန်တကယ် သိကျွမ်းခြင်း၏ တိုက်ရိုက်အကျိုးတရားသည် ဘုရားသခင်ကို အမှန်တကယ် ချစ်နိုင်ခြင်းနှင့် ကျိုးနွံနာခံနိုင်ခြင်းပင် ဖြစ်သည်။ လူတို့က ဘုရားသခင်ကို အမှန်တကယ် သိကျွမ်းကာ သမ္မာတရားကို နားလည်ပြီး ရရှိသည့်အခါတွင် ဘဝအပေါ် ၎င်းတို့၏ လောကအမြင်နှင့် သဘောထားတို့သည် စစ်မှန်သော ပြောင်းလဲမှုတစ်ခု ကြုံတွေ့ရသည်။ ယင်းနောက်တွင် ၎င်းတို့၏ အသက်စိတ်သဘောထား၌လည်း စစ်မှန်သော ပြောင်းလဲမှုတစ်ခု ပေါ်ပေါက်လာသည်။ လူများ၌ မှန်ကန်သည့် ဘဝရည်မှန်းချက်များ ရှိသည့်အခါ၊ သမ္မာတရားကို လိုက်စားနိုင်ပြီး သမ္မာတရားအတိုင်း ကျင့်ကြံပြုမူကြသည့်အခါ၊ ၎င်းတို့သည် ဘုရားသခင်ကို အကြွင်းမဲ့ ကျိုးနွံနာခံပြီး သူ့နှုတ်ကပတ်တော်များအားဖြင့် အသက်ရှင်သည့်အခါ၊ မိမိတို့ စိတ်နှလုံး၏ နက်ရှိုင်းရာအထိ တည်ငြိမ်ခြင်းကို ခံစားရပြီး လင်းလက်သည့်အပြင် ၎င်းတို့၏ စိတ်နှလုံးများသည် မှောင်မိုက်ခြင်း ကင်းသည့်အခါ၊ ပြီးလျှင် ၎င်းတို့သည် ဘုရားသခင်၏ မျက်မှောက်တော်၌ လုံးလုံးလျားလျား အချုပ်အချယ်ကင်းပြီး လွတ်မြောက်စွာ အသက်ရှင်နိုင်သည့်အခါ ထိုအခါမှသာ ၎င်းတို့သည် စစ်မှန်သော လူ့အသက်တာကို ရရှိနိုင်ပြီး ထိုအခါမှသာ ၎င်းတို့သည် သမ္မာတရားနှင့် လူ့သဘာဝတို့ကို ပိုင်ဆိုင်သည့်သူများ ဖြစ်လာကြပြီးဖြစ်သည်။ ထို့အပြင် သင်နားလည်ပြီး ရရှိခဲ့သည့် သမ္မာတရားအားလုံးသည် ဘုရားနှုတ်ကပတ်တော်နှင့် ဘုရားသခင်ကိုယ်တော်တိုင်ထံမှ လာသည်။ ဖန်ဆင်းရှင်ဖြစ်လေသူ အမြင့်ဆုံးသော ဘုရား၏ အသိအမှတ်ပြုခြင်းကို သင်ရရှိသောအခါမှသာ၊ ထို့ပြင် သင်သည်စံနှုန်းပြည့်မီသော ဖန်ဆင်းခံတစ်ဦးဖြစ်ပြီး လူသားပုံသဏ္ဌာန်အတိုင်း အသက်ရှင်နေထိုင်နေသည်ဟု သူပြောသောအခါမှသာ သင်၏ ဘဝသည် အဓိပ္ပာယ်အရှိဆုံး ဖြစ်လိမ့်မည်။ ဘုရားသခင်၏ အသိအမှတ်ပြုခြင်းကို ရရှိခြင်းဟူသည်မှာ သင်သည် သမ္မာတရားကို ရရှိပြီးဖြစ်ကြောင်း၊ သင်သည် သမ္မာတရားနှင့် လူ့သဘာဝတို့ ပိုင်ဆိုင်သည့် သူတစ်ဦးဖြစ်ကြောင်း အဓိပ္ပာယ်ရသည်။ စာတန်၏ အုပ်စိုးခြင်းခံရသည့် ယနေ့လောကထဲနှင့် သမိုင်း၏အနည်းဆုံးနှစ်ထောင်ပေါင်းများစွာကြာ၊ လူသားမျိုးနွယ်အားလုံးကြားတွင် မည်သူက စစ်မှန်သောလူသားအသက်ကို ရရှိပြီးဖြစ်သနည်း။ မည်သူမျှ မရရှိပေ။ လူတို့သည် စာတန်၏ အလွန်အမင်း ဖောက်ပြန်ပျက်စီးစေခြင်းကို ခံရပြီးဖြစ်သကဲ့သို့ စာတန်၏ အတွေးအခေါ်များဖြင့် အသက်ရှင်သောကြောင့်၊ ၎င်းတို့ လုပ်သမျှတိုင်းသည် ဘုရားသခင်ကို ဆန့်ကျင်ပြီး ၎င်းတို့၏ လှစ်ဟချက်စကားများနှင့် သီအိုရီတို့သည် စာတန်၏ ဖောက်ပြန်ပျက်စီးခြင်းမှ ပေါက်ဖွားလာကာ ဘုရားနှုတ်ကပတ်တော်များကို တိုက်ရိုက်ရွံမုန်းနေသောကြောင့် ၎င်းတို့သည် ဘုရားသခင်ကို ဆန့်ကျင်သည့် လူစားမျိုးများ အတိအကျ ဖြစ်ကြပေသည်။ ဘုရားသခင်၏ ကယ်တင်ခြင်းကို ၎င်းတို့ လက်မခံပါက ပြောပလောက်စရာ အသက်လုံးဝမရှိဘဲ ထာဝရပြစ်ဒဏ်နှင့် ပျက်စီးခြင်းထဲသို့ ကျဆင်းသွားကြပေမည်။ ၎င်းတို့သည် ကျော်ကြားမှုနှင့် အကျိုးအမြတ်နောက် လိုက်ကြ၏၊ ကြီးမြတ်သည့်လူတစ်ဦးဦး သို့မဟုတ် ကျော်ကြားသည့်လူတစ်ဦးဦးဖြစ်ရန် ကြိုးစားကြပြီး “လာမည့် မျိုးဆက်များတစ်လျှောက် မိမိတို့၏ အမည်နာမများ လက်ဆင့်ကမ်းခံရရန်” နှင့် “သမိုင်းတစ်လျှောက်လုံး ကျော်ကြားရန်” မျှော်လင့်ကြသည်။ ဤသည်တို့မှာ နတ်ဆိုးဆန်သော စကားများဖြစ်ပြီး မခိုင်လုံပေ။ အမှန်တွင် ကြီးမြတ်သည့်၊ သို့မဟုတ် ကျော်ကြားသည့် ပုဂ္ဂိုလ်တိုင်းသည် စာတန်၏ မျိုးနွယ်ဝင် ဖြစ်ပြီး လုံးဝ ပြန်လည်လူဝင်စားခြင်းမရှိရန် ဆယ့်ရှစ်ထပ်မြောက် ငရဲဘုံထဲသို့ အပြစ်ဒဏ်ခံရဖို့ ကျဆင်းသွားသည်မှာ ကြာပြီဖြစ်သည်။ ဖောက်ပြန်ပျက်စီးသော လူသားမျိုးနွယ်သည် ဤလူများကို ကြည်ညိုလေးစားပြီး ၎င်းတို့၏ ဆိုးယုတ်သော စကားများနှင့် အတွေးမှားများကို လက်ခံကြသည့်အခါ ဖောက်ပြန်ပျက်စီးသော လူသားမျိုးနွယ်သည် စာတန်နှင့် နတ်ဆိုးတို့၏ သားကောင်ဖြစ်လာလေသည်။ ဖန်ဆင်းခံများသည် ဖန်ဆင်းရှင်ကို ဝတ်ပြုကိုးကွယ်သင့်၏။ ဘုရားသခင်သည်သာ သမ္မာတရား ဖြစ်ပြီး ကောင်းကင်၊ မြေကြီးနှင့် အရာအားလုံးကို ဘုရားသခင် ထိန်းချုပ်ပြီး အရာခပ်သိမ်းအပေါ် အချုပ်အခြာအာဏာ ကိုင်စွဲသောကြောင့် ဤအရာသည် လုံးဝ သဘာဝကျပြီး ခိုင်လုံသည်။ လူတို့သည် ဘုရားသခင်ကို မယုံကြည်ဘဲ ဘုရားသခင်ကို ကျိုးနွံနာခံမှုမရှိလျှင် သမ္မာတရားကို ၎င်းတို့ မရရှိနိုင်ချေ။ သင်သည် ဘုရားသခင်၏ နှုတ်ကပတ်တော်များနှင့်အညီ အသက်ရှင်လျှင် သင်၏ စိတ်နှလုံး အနက်ရှိုင်းဆုံးဖြစ်သည့်နေရာများတွင် တောက်ပသည်ကို ခံစားရမည် ဖြစ်ပြီး တည်ငြိမ်လိမ့်မည်။ နှိုင်းဆမရနိုင်သည့် ချိုမြိန်မှုတစ်ခုကိုလည်း သင် မွေ့လျော်ရလိမ့်မည်ဖြစ်သည်။ ဤသို့ ဖြစ်ပျက်သည့်အချိန်တွင် သင်သည် တကယ့်ဘဝရရှိပြီး ဖြစ်လိမ့်မည်။ လောကီသိပ္ပံပညာရှင်များ၏ အောင်မြင်မှုများ မည်မျှကြီးမားသည်ဖြစ်စေ၊ ၎င်းတို့ သေခြင်းတရားနှင့်နီးကပ်သည်နှင့် တစ်ပြိုင်နက်၊ ၎င်းတို့သည် လက်ချည်းသက်သက်ဖြစ်ကာ မည်သည့်အရာမျှ မရှိလေပြီဟု ခံစားရလိမ့်မည်ဖြစ်သည်။ အိုင်းစတိုင်းနှင့် နယူတန်တို့ပင်၊ အဆင့်မြင့်မားသော ဤပညာရှင်များပင်လျှင် အနှစ်မဲ့မှု ခံစားရသည်။ ဤသည်မှာ အဘယ်ကြောင့်ဆိုသော် ၎င်းတို့၌ သမ္မာတရား မရှိကြသောကြောင့် ဖြစ်ပြီး ဘုရားသခင်အပေါ် စစ်မှန်သော သိနားလည်မှု မရှိကြသောကြောင့် ဖြစ်သည်။ ဘုရားသခင်ကို ၎င်းတို့ ယုံကြည်ကြသော်လည်း ဘုရား၏ တည်ရှိခြင်းကိုသာ ယုံကြည်ကြခြင်း ဖြစ်သည်။ သို့သော် သမ္မာတရားကို ၎င်းတို့ မလိုက်စားခဲ့ကြချေ။ ၎င်းတို့သည် ဘုရားသခင်တစ်ပါး အမှန်တကယ်ရှိသည်ကို ရှာဖွေတွေ့ရှိရန်နှင့် သက်သေပြရန် သိပ္ပံပညာအပေါ်သာ အမှီပြုလိုခဲ့ကြသည်။ ရလဒ်အနေနှင့် ၎င်းတို့တစ်ဦးချင်းစီသည် တစ်သက်လုံး သုတေသနများ လုပ်ခဲ့သော်လည်း ဘာဆိုဘာမျှ မရရှိခဲ့ကြချေ။ ၎င်းတို့၏ ဘဝတစ်လျှောက်လုံး ဘုရားသခင်ကို ယုံကြည်ခဲ့သော်လည်း သမ္မာတရားကို လုံးဝ မရရှိသွားကြချေ။ ၎င်းတို့သည် သိပ္ပံဆိုင်ရာ အသိပညာကိုသာ ရှာဖွေခဲ့ကြသည်။ သို့သော် ဘုရားသခင်ကို သိကျွမ်းဖို့ မရှာဖွေခဲ့ကြပေ။ ၎င်းတို့သည် သမ္မာတရားကို မရရှိခဲ့ကြသကဲ့သို့၊ စစ်မှန်သည့် အသက်ကိုလည်း မရရှိခဲ့ကြချေ။ သင်တို့ ယနေ့ လျှောက်လှမ်းနေကြသည့် လမ်းကြောင်းသည် ၎င်းတို့ လျှောက်လှမ်းခဲ့ကြသည့် လမ်းကြောင်းမဟုတ်ပေ။ သင်တို့ ရှာဖွေသည်မှာ ဘုရားသခင်ကို သိကျွမ်းဖို့၊ သူ့ကို မည်သို့ ကျိုးနွံနာခံရမည်၊ သူ့ကို မည်သို့ ကိုးကွယ်ရမည်ဆိုသည်နှင့် အဓိပ္ပာယ်ရှိသည့် အသက်တာတစ်ခုကို မည်သို့ အသက်ရှင်နေထိုင်ရမည်ဆိုသည်တို့ ဖြစ်သည်။ ဤအရာအားလုံးသည် ၎င်းတို့ ရှာဖွေခဲ့သည့်အရာနှင့် လုံးဝ ကွဲပြားပေသည်။ ၎င်းတို့သည် ဘုရားသခင်ကို ယုံကြည်သောလူများ ဖြစ်ကြသော်လည်း သမ္မာတရားကိုကား မရရှိခဲ့ကြ။ ယခုတွင် လူ့ဇာတိခံ ဘုရားသခင်သည် သမ္မာတရား၏ ရှုထောင့်တိုင်းကို သင်တို့အား ပြောပြပြီးဖြစ်ကာ သမ္မာတရားနှင့် အသက်၏လမ်းခရီးကို သင်တို့အပေါ် အပ်နှင်းပြီး ဖြစ်သည်။ သမ္မာတရားကို သင်တို့မလိုက်စားလျှင် မိုက်မဲရာကျပေလိမ့်မည်။

ယခုတွင် သင်တို့၏ သမ္မာတရားအပေါ် သိနားလည်မှုသည် မလုံလောက်ပေ။ အနှစ်မဲ့သည့် သီအိုရီကိုသာ သင်တို့ ပြောနိုင်သည်။ သင်တို့ တာဝန်ယူရသည့် အလုပ်တိုင်းနှင့် ပတ်သက်၍ ချို့တဲ့မှုနှင့် မသေချာမှုတို့ကို သင်တို့ ခံစားရဆဲဖြစ်သည်။ ဤအရာက သင်တို့၏ အသက်ဝင်ရောက်မှုသည် အလွန်အပေါ်ယံဆန်လွန်းပြီး သမ္မာတရားကို သင်တို့မရရှိသေးကြောင်း ပြပေသည်။ သမ္မာတရားကို သင် အမှန်တကယ် နားလည်ပြီး ဘုရားနှုတ်ကပတ်တော်၏ စစ်မှန်မှုထဲသို့ ဝင်ရောက်သည့်အခါ သင်သည် အားအင်ရှိလိမ့်မည်၊ သင်၏ ခန္ဓာကိုယ်ကို ဖြည့်ဆည်းသည့် မကုန်ခမ်းနိုင်သော အားအင်ရှိလိမ့်မည်။ ထိုအချိန်တွင် စိတ်ထဲ၌ သင်သည် သာ၍ ကြည်လင်ရွှင်ပြလိမ့်မည်ဖြစ်ပြီး သင် လျှောက်လှမ်းလေ လမ်းကြောင်းက သာ၍ လင်းလာလေ ဖြစ်လိမ့်မည်။ ဤခေတ်တွင် ဘုရားသခင်ကို ယုံကြည်သောလူအများစုသည် မှန်ကန်သည့် လမ်းကြောင်းပေါ် မစတင်ကြသေးသကဲ့သို့ သမ္မာတရားကို နားမလည်လာကြသေးချေ။ ထို့ကြောင့် စိတ်ထဲတွင် အနှစ်မဲ့ကြောင်း၊ ဘဝက ဆင်းရဲဒုက္ခခံစားနေရကြောင်းနှင့် မိမိတို့တာဝန်များကို ထမ်းဆောင်ရန် အားအင်မရှိကြကြောင်းတို့ကို ၎င်းတို့ ခံစားရဆဲ ဖြစ်သည်။ ဤသည်မှာ လူတို့ဘုရားသခင်ကိုယုံကြည်ရာ၌ မိမိတို့ စိတ်နှလုံးများတွင် ရူပါရုံမရှိသောအချိန်က ဖြစ်သည့်ပုံစံဖြစ်သည်။ လူတို့သည် သမ္မာတရား မရရှိကြသေးသကဲ့သို့ ဘုရားသခင်ကိုလည်း မသိကြသေးသောကြောင့် ဝမ်းမြောက်ပျော်ရွှင်ခြင်း များစွာ မခံစားကြရသေးချေ။ အထူးသဖြင့် သင်တို့အားလုံးသည် အိမ်ပြန်လာရာတွင် နှိပ်စက်ညှဉ်းပန်းမှုကို ခံစားကြရပြီးဖြစ်ကာ အခက်အခဲကြုံကြရပြီး ဖြစ်သည်။ သင်တို့ ဆင်းရဲဒုက္ခခံစားချိန်တွင် သေရန်အတွေးများနှင့် အသက်မရှင်လိုသည့် စိတ်တစ်ခုလည်း ရှိကြသည်။ ဤသည်တို့မှာ ခန္ဓာ၏ အားနည်းချက်များ ဖြစ်သည်။ လူအချို့က “ဘုရားသခင်ကို ယုံကြည်မှုသည် ပျော်စရာဖြစ်သင့်သည်။ ကျေးဇူးတော်ခေတ်တွင် သန့်ရှင်းသော ဝိညာဉ်တော်သည် လူတို့အပေါ် ငြိမ်သက်ခြင်းနှင့် ဝမ်းမြောက်ခြင်း ပေးသနားခဲ့သည်။ ယခုတွင် ငြိမ်သက်ခြင်းနှင့် ဝမ်းမြောက်ခြင်း နည်းပါးလွန်းပြီး ကျေးဇူးတော်ခေတ်အတွင်း ရှိခဲ့သည့် ဝမ်းမြောက်ပျော်ရွှင်မှုမျိုး မရှိပါ။ ယနေ့ခေတ်တွင် ဘုရားသခင်ကို ယုံကြည်ခြင်းသည် အလွန့်အလွန် ဦးနှောက်ခြောက်စရာ ဖြစ်သည်” ဟုပင် ဆိုကြသည်။ ဇာတိခန္ဓာ၏ ပျော်ရွှင်မှုသည် အခြားမည်သည့်အရာမဆိုထက် ကောင်းသည်ဟုသာ သင် သိ၏။ ယနေ့ခေတ်တွင် ဘုရားသခင်က မည်သည့်အမှု ပြုနေသည်ကို သင် မသိ။ သင်တို့၏ စိတ်သဘောထားကို ပြောင်းလဲစေရန်အလို့ငှာ ဘုရားသခင်သည် သင်တို့၏ ဇာတိခန္ဓာကို ဆင်းရဲဒုက္ခခံစားခွင့် ပေးရပေသည်။ သင်၏ ဇာတိခန္ဓာက ဆင်းရဲဒုက္ခခံရသော်လည်း သင်သည် ဘုရားနှုတ်ကပတ်တော်ရှိပြီး ဘုရားသခင်၏ ကောင်းချီးမင်္ဂလာရှိသည်။ သင် သေချင်လျှင်ပင် မသေနိုင်ပေ။ ဘုရားသခင်ကို မသိကျွမ်းခြင်းနှင့် သမ္မာတရားကို မရရှိခြင်းအဖြစ်အား သင် ကြိတ်မှိတ်လက်ခံ၍ ရသလော။ ယခုတွင် အများအားဖြင့် လူတို့သည် သမ္မာတရားကို မရရှိကြသေးခြင်းသာဖြစ်ပြီး ၎င်းတို့သည် အသက်မရှိကြချေ။ ၎င်းတို့သည် ကယ်တင်ခြင်း ရှာဖွေလက်စ ဖြစ်သောကြောင့် ဤလုပ်ငန်းစဉ်တွင် ၎င်းတို့ အနည်းငယ် ဆင်းရဲဒုက္ခခံရပေမည်။ ယနေ့တွင် လောကရှိ လူတိုင်း စမ်းသပ်မှုများကို ကြုံနေရသည်။ ဘုရားသခင်ပင်လျှင် ဆင်းရဲဒုက္ခခံစားနေရသည်။ ထို့ကြောင့် သင်တို့ ဆင်းရဲဒုက္ခမခံစားရလျှင် သင့်လျော်ပါ၏လော။ ကြီးမားသော ကပ်ဘေးများမှတစ်ဆင့် စစ်ဆေးခြင်းမရှိဘဲ စစ်မှန်သည့် ယုံကြည်ခြင်း မရှိနိုင်သကဲ့သို့ သမ္မာတရားနှင့် အသက်ကိုလည်း မရရှိနိုင်။ စမ်းသပ်မှုများနှင့် စစ်ဆေးမှုမရှိခြင်းသည် ဖြစ်မည်မဟုတ်ပေ။ ပေတရုကိုသာ ကြည့်လော့။ သူသည် နောက်ဆုံးတွင် စမ်းသပ်မှုများကို ခုနစ်နှစ်တာ ကြုံခဲ့၏ (သူ့အသက် ငါးဆယ့်သုံးနှစ် ပြည့်ပြီးနောက်တွင်)။ ထိုခုနစ်နှစ်တာတစ်လျှောက်လုံးတွင် စမ်းသပ်မှုရာချီ သူ ကြုံခဲ့ရသည်။ ရက်အနည်းငယ်ကြာတိုင်း ဤစမ်းသပ်မှုများထဲမှတစ်ခုကို သူ ဖြတ်သန်းခဲ့ရ၏။ စမ်းသပ်မှုမျိုးစုံကို သူ ကြုံရပြီးသည့်နောက်တွင်သာ အသက်ကို ရရှိခဲ့ကာ သူ၏ စိတ်သဘောထား ပြောင်းလဲမှုကို တွေ့ကြုံခဲ့ရသည်။ သင်သည် သမ္မာတရားကို အမှန်တကယ် ရရှိပြီး ဘုရားသခင်ကို သိရှိလာသည့်အခါ ဘုရားသခင်အတွက် သင် အသက်ရှင်သင့်သည်ဟု ခံစားရလိမ့်မည်။ ဘုရားသခင်အတွက် သင် အသက်မရှင်ပါက ဝမ်းနည်းရလိမ့်မည်။ သင်သည် သင်၏ ကျန်ရှိသည့် နေ့ရက်ကာလများကို ခါးသီးသော နောင်တနှင့် အဆုံးစွန်သော ဝမ်းနည်းမှုဖြင့် အသက်ရှင်နေထိုင်ရလိမ့်မည်။ သင် သေ၍မရသေး။ သင်၏ လက်သီးများကို ကျစ်ကျစ်ဆုပ်ကာ ပြတ်ပြတ်သားသား ဆက်အသက်ရှင်ရမည်။ ဘုရားသခင်အတွက် ဘဝတစ်ခုကို သင် အသက်ရှင်ရမည်။ လူတို့သည် ၎င်းတို့အတွင်း၌ သမ္မာတရားရှိသည့်အခါ ဤစိတ်ဆုံးဖြတ်ချက်ရှိပြီး သေလိုသည့်ဆန္ဒ နောက်ထပ် လုံးဝမရှိတော့ချေ။ သေခြင်းတရားက သင့်ကို ခြိမ်းခြောက်သည့်အခါ သင်က “အို ဘုရားသခင်၊ ကျွန်ုပ် မသေချင်ပါ။ ကိုယ်တော့်ကို ကျွန်ုပ် မသိသေးပါ။ ကိုယ်တော်၏ မေတ္တာကို ပြန်မဆပ်ရသေးပါ။ ကိုယ်တော်ကို ကောင်းစွာ မသိမချင်း ကျွန်ုပ် သေ၍ မဖြစ်ပါ” ဟု ပြောလိမ့်မည်။ သင်သည် ယခု ဤအခြေအနေ၌ ရှိသလော။ မရှိသေးချေ၊ ဟုတ်ပါသလော။ လူအချို့သည် မိသားစုနှင့်သက်ဆိုင်သည့် စိတ်ဆင်းရဲမှုကို ရင်ဆိုင်ရသည်။ အချို့မှာ အိမ်ထောင်ရေးနှင့်ဆိုင်သည့် စိတ်ဆင်းရဲမှုကို ရင်ဆိုင်ရသည်။ အချို့မှာ နေထိုင်စရာ နေရာတစ်ခုပင် မရှိဘဲ နှိပ်စက်ညှဉ်းပန်းမှုကို ခံစားရသည်။ ၎င်းတို့ မည်သည့်နေရာသို့ သွားသည်ဖြစ်စေ အခြားတစ်စုံတစ်ဦး၏ နေအိမ်ဖြစ်နေပြီး ၎င်းတို့သည် မိမိတို့စိတ်နှလုံး၌ နာကျင်မှုခံစားရသည်။ ယခု သင် တွေ့ကြုံနေသည့် နာကျင်မှုသည် ဘုရားသခင် ခံစားခဲ့သည့် နာကျင်မှုဝေဒနာ ဖြစ်သည်မဟုတ်လော။ သင်သည် ဘုရားသခင်နှင့်အတူ ဆင်းရဲဒုက္ခခံနေပြီး ဘုရားသခင်က ဆင်းရဲဒုက္ခထဲတွင် လူသားများနှင့်အတူ ပါရှိသည်။ သင်တို့အားလုံးသည် ယနေ့တွင် ခရစ်တော်၏ ဆင်းရဲဒုက္ခ၊ နိုင်ငံတော်နှင့် သည်းခံမှုတို့တွင် တစ်စိတ်တစ်ဒေသ ပါဝင်ကြပြီး အဆုံးတွင် ဘုန်းအသရေ ရရှိကြလိမ့်မည်။ ဤဆင်းရဲဒုက္ခသည် အဓိပ္ပာယ်ရှိ၏။ ထိုသို့ ဖြစ်သည် မဟုတ်လော။ သင်သည် ဤစိတ်ဆန္ဒ ကင်းမဲ့၍မရပေ။ ယနေ့တွင် ဆင်းရဲဒုက္ခ ခံစားရခြင်း၏ အဓိပ္ပာယ်နှင့် ဆင်းရဲဒုက္ခများစွာ ခံစားရသည့် အကြောင်းရင်းကို သင် နားလည်ရမည်။ သင်သည် သမ္မာတရားကို ရှာဖွေပြီး ဘုရားအလိုတော်ကို သိနားလည်ရမည်ဖြစ်သည်။ ထို့နောက်တွင် သင်သည် ဆင်းရဲဒုက္ခခံရန် လိုအင်ဆန္ဒ ရှိလိမ့်မည်။ ဘုရားသခင်၏ အလိုတော်ကို သင် နားမလည်သကဲ့သို့ ဆင်းရဲဒုက္ခအကြောင်းကို တွေးရုံမျှတွေးပါက ထိုအကြောင်းကို သင် တွေးလေ၊ ကသိကအောက်ဖြစ်လာလေ ဖြစ်ကာ သင်၏ ဘဝလမ်းကြောင်းက အဆုံးသို့ ရောက်လာနေသည့်အလား ပို၍ အပျက်သဘောဆောင်လာလေ ဖြစ်သည်။ သင်သည် သေခြင်းတရား၏ ညှဉ်းဆဲမှုကို စတင် ခံစားရလိမ့်မည်။ သင်သည် သမ္မာတရားထဲသို့ စိတ်နှစ်ကာ အစွမ်းကုန် အားထုတ်ပြီး သမ္မာတရားကို နားလည်နိုင်ပါက သင်၏ စိတ်နှလုံးသည် လင်းလက်လိမ့်မည်ဖြစ်ကာ ပျော်ရွှင်မှုကို သင် တွေ့ကြုံရလိမ့်မည်။ ဘဝတွင် သင်၏ စိတ်နှလုံးအတွင်း၌ ငြိမ်သက်ခြင်းနှင့် ဝမ်းမြောက်ခြင်းတို့ကို သင် ရှာတွေ့လိမ့်မည်ဖြစ်ပြီး နာမကျန်းဒဏ် ခံရကာ သေခြင်းတရားက နီးကပ်လာချိန်တွင် သင်က “ငါသည် သမ္မာတရား မရသေးသောကြောင့် သေ၍မဖြစ်။ ဘုရားသခင်အတွက် ငါ ကောင်းစွာ အသုံးခံရမည်။ ဘုရားသခင်ကို ကောင်းစွာ သက်သေခံပြီး ဘုရားမေတ္တာကို ပြန်ဆပ်ရမည်။ အဆုံးတွင် ငါ မည်သို့သေဆုံးမည်မှာ အရေးမကြီး။ အဘယ်ကြောင့်ဆိုသော် ငါသည် စိတ်ကျေနပ်ဖွယ်ရာ ဘဝတစ်ခုကို အသက်ရှင်ခဲ့ပြီးဖြစ်လိမ့်မည် ဖြစ်သောကြောင့် ဖြစ်သည်။ မည်သို့ဆိုစေ ငါသေ၍ မဖြစ်သေး။ ငါ မဆုတ်မနစ်ကြိုးပမ်းကာ ဆက်အသက်ရှင်ရမည်” ဟု ပြောလိမ့်မည်။ ယခုတွင် သင်သည် ဤကိစ္စရပ်တွင် ရှင်းလင်းမှု ရှိရမည်ဖြစ်ပြီး ဤအရာများမှ သမ္မာတရားကို နားလည်ရမည်။ လူတို့သည် သမ္မာတရား ရှိသည့်အခါ ခွန်အားရှိကြသည်။ သမ္မာတရား ရှိသည့်အခါ ၎င်းတို့ ခန္ဓာကိုယ်ကို ဖြည့်ဆည်းသည့် မကုန်ခမ်းနိုင်သော အားအင်တစ်ခု ပိုင်ဆိုင်ကြ၏။ ၎င်းတို့ သမ္မာတရား ရှိကြသည့်အခါ စိတ်ပိုင်းဖြတ်မှု ရှိကြသည်။ သမ္မာတရား မရှိလျှင် လူများသည် ပုပ်ဆွေးသော ဟင်းသီးဟင်းရွက်များလောက် ပျော့ညံ့ကြသည်။ သမ္မာတရား ပိုင်ဆိုင်ကြသည့်အခါ သံမဏိလောက် မာကျောလာကြလေသည်။ အမှုအရာများက မည်မျှ ခါးသီးသည်ဖြစ်စေ ၎င်းတို့က ခါးသီးသည်ဟု လုံးဝ ခံစားလိမ့်မည် မဟုတ်။ သင်တို့၏ အနည်းငယ်သော ဆင်းရဲဒုက္ခသည် မည်သည့်အရာနှင့် ညီမျှသည်ဟု သင်တို့ တွေးထင်ပါသနည်း။ လူ့ဇာတိခံ ဘုရားသခင်သည် ဆင်းရဲဒုက္ခခံစားနေဆဲ ဖြစ်သည်။ သင်တို့သည် စာတန်၏ ဖောက်ပြန်ပျက်စီးစေခြင်းကို ခံရပြီးဖြစ်သောသူများနှင့် မိမိတို့၏ သဘာဝက ဘုရားသခင်ကို သစ္စာဖောက်သော လူများ ဖြစ်သည်။ သင်တို့သည် ဘုရားသခင်ကို ပုန်ကန်ပြီး ဆန့်ကျင်သည့် အရာများစွာကို အမှုမဲ့အမှတ်မဲ့ လုပ်ဆောင်မိပြီးဖြစ်ကာ တရားစီရင်ခြင်း၊ ပြစ်တင်ဆုံးမခြင်းတို့နှင့် ထိုက်တန်ကြ၏။ နာမကျန်းဖြစ်သူများကို ကုသရမည်ဖြစ်သည့်အတိုင်းပင် ဆင်းရဲဒုက္ခကို ကြောက်ရွံ့ရန် ၎င်းတို့အတွက် သင့်လျော်ပါ၏လော။ သင်တို့သည် ဖောက်ပြန်ပျက်စီးသော စိတ်သဘောထားများရှိကြ၏၊ ထို့ကြောင့် သင်တို့သည် မည်သည့် နာကျင်မှုဝေဒနာမျှ လုံးဝမရှိဘဲ သင်တို့၏ စိတ်သဘောထားကို ပြောင်းလဲပြီး အသက်ရရှိနိုင်သည်ဟု သင်တို့ တွေးထင်ကြသလော။ သင်တို့၏ ဆင်းရဲဒုက္ခကို သင်တို့၏ ဖောက်ပြန်ပျက်စီးသော စိတ်သဘောထားများက ဖြစ်စေခြင်း ဖြစ်သည်။ ယင်းသည် ထိုက်တန်ပြီး သည်းခံရမည်။ ယင်းသည် အပြစ်မကင်းသကဲ့သို့ ဘုရားသခင်က ချမှတ်ထားခြင်းလည်း မဟုတ်ပေ။ လတ်တလောတွင် သင် ကြံ့ကြံ့ခံရသည့် ဆင်းရဲဒုက္ခသည် သင်၏ တာဝန်၌ ပြေးလွှားလှုပ်ရှားခြင်းနှင့် ကြိုးစားအလုပ်လုပ်ခြင်းထက် အနည်းငယ်ပိုသည်။ တစ်ခါတစ်ရံ သင်၏ ဖောက်ပြန်ပျက်စီးသော စိတ်သဘောထား လုံးဝ မပြောင်းလဲသည်ကို သင် တွေ့ရပြီး ထို့ကြောင့် စစ်ဆေးမှုအချို့ကို သင် ကြုံရ၏။ တစ်ခါတစ်ရံ ဘုရားနှုတ်ကပတ်တော်ကို သင် နားမလည်၊ နှုတ်ကပတ်တော်များက ဖတ်ရသည်မှာ နာကျင်စရာဖြစ်သောကြောင့် ဘုရားနှုတ်ကပတ်တော်ရှိ စစ်ဆေးခြင်းမှ သင် ဆင်းရဲဒုက္ခအနည်းငယ် ခံရသည်။ သို့မဟုတ် သင်သည် သင်၏ တကယ့်အလုပ်ကို ဆိုးရွားစွာ လုပ်ဆောင်ပြီး သင်၏ တာဝန်တွင် အမှားများ ဆက်လုပ်နေမိခြင်း ဖြစ်နိုင်သည်။ သင်၏ အလုပ်ကို မလုပ်နိုင်ခြင်းအတွက် အပြစ်ရှိသည့်စိတ်နှင့် မိမိကိုယ်ကို မုန်းတီးစိတ်ကို သင် ခံစားရပြီး ဤအရာက သင့်ကို ဆင်းရဲဒုက္ခအချို့ ဖြစ်စေသည်။ အခြားသူများ တိုးတက်နေကြသည်ကို သင် မြင်ရပြီး သင့်ကိုယ်ပိုင် တိုးတက်မှုက အလွန် နှေးနေကြောင်း၊ ဘုရားနှုတ်ကပတ်တော်ကို သဘောပေါက်နားလည်မှု တိုးတက်အောင် လုပ်ရန် သင့်အတွက် အချိန်အလွန်ကြာနေကြောင်း၊ သိနားလည်မှု အလွန်နည်းပါးကြောင်း သင် ခံစားရပြီး ဤကိစ္စရပ်များက သင့်ကို ဆင်းရဲဒုက္ခအချို့ဖြစ်စေခြင်း ဖြစ်နိုင်သည်။ အဆင်းနီသော နဂါးကြီး၏ အဖမ်းအဆီးများနှင့် နှိပ်စက်ညှဉ်းပန်းမှုကြောင့် တစ်ခါတစ်ရံ သင်၏ ရန်လိုသော ပတ်ဝန်းကျင်၏ ခြိမ်းခြောက်မှုကို သင် ခံစားရသည်။ ထို့ကြောင့် သင်သည် အမြဲ ကြောက်လန့်၏၊ မငြိမ်မသက်ဖြစ်ကာ ကြောက်ရွံ့မှုဖြင့် အသက်ရှင်၏။ ဤအရာက သင့်ကို ဆင်းရဲဒုက္ခအချို့ ဖြစ်စေသည်။ ဤဆင်းရဲဒုက္ခအပြင် အခြားမည်သည့် ဆင်းရဲဒုက္ခကို သင် တွေ့ကြုံပြီးပြီနည်း။ သင်တို့သည် ပြင်းထန်သော ကာယအလုပ်ကြမ်းများ လုပ်ခိုင်းခြင်း မခံရသကဲ့သို့ သင်တို့ကို ရိုက်နှက်ကာ ကြိမ်းမောင်းသည့် အထက်လူကြီးများ၊ သို့မဟုတ် အကြီးအကဲများလည်း မရှိ၊ ပြီးလျှင် သင်တို့ကို ကျွန်များကဲ့သို့ မည်သူကမျှ မဆက်ဆံပေ။ ထိုသို့သော ဆင်းရဲဒုက္ခကို သင်တို့ မခံစားရ။ အမှန်တွင် သင်တို့ သည်းညည်းခံရသည့် ဤဆင်းရဲဒုက္ခများသည် အမှန်တကယ် ဆင်းရဲဒုက္ခများမဟုတ်ပေ။ ထိုအကြောင်းကို တွေးကြည့်လော့။ ဤသည်မှာ အမှန်ဖြစ်သည်မဟုတ်လော။ ဘုရားသခင်အတွက် အသုံးခံရန် သင်၏ မိသားစုကို စွန့်လွှတ်ခြင်း၏ အဓိပ္ပာယ်မှာ မည်သည့်အရာဖြစ်ပြီး ယင်းကို သင်တို့ အဘယ်ကြောင့်လုပ်နေရသည်ဆိုသည်တို့ကို သင်တို့ နားလည်ရမည်။ သင်သည် သမ္မာတရားနှင့် အသက်ကို လိုက်စားရန်နှင့် တစ်ချိန်တည်းတွင် သင်၏တာဝန်ကို ဖြည့်ဆည်းကာ ဘုရားသခင်၏ မေတ္တာကို ပြန်ပေးဆပ်ရန် ထိုအရာကို လုပ်ဆောင်ပါက ဤသည်မှာ လုံးဝ တရားမျှတ၏။ အပြုသဘောဆောင်သော အရာတစ်ခုဖြစ်၏။ ယင်းသည် လုံးဝ သဘာဝကျပြီး ခိုင်လုံသည်။ သင်သည် ထိုအရာကို မည်သည့်အခါတွင်မျှ နောင်တရလိမ့်မည်မဟုတ်။ သင်၏ မိသားစုနှင့် ပတ်သက်၍ မည်သည့်အရာဖြစ်ပါစေ သင် လက်လွှတ်နိုင်သည်။ ဤအဓိပ္ပာယ်ကို ရှင်းလင်းစွာ သင် နားလည်ပါက မည်သည့်နောင်တမျှ ရှိလိမ့်မည်မဟုတ်သကဲ့သို့ အပျက်သဘောဆောင်လိမ့်မည်လည်း မဟုတ်။ သင်သည် ဘုရားသခင်အတွက် သင့်ကိုယ်သင် အစစ်အမှန် အသုံးခံနေခြင်း မရှိသကဲ့သို့ ကောင်းချီးများရရှိဖို့သာ အားထုတ်ကြိုးပမ်းနေခြင်း ဖြစ်ပါက ဤသည်မှာ အဓိပ္ပာယ်ကင်းမဲ့ပေသည်။ ဤကိစ္စရပ်ကို သင် နားလည်ပြီးသည်နှင့်တစ်ပြိုင်နက် ပြဿနာ ပြေလည်သွားပြီး သင်၏ မိသားစုနှင့်ပတ်သက်၍ သင် စိုးရိမ်စရာလိုလိမ့်မည် မဟုတ်။ အရာရာသည် ဘုရားသခင်၏ လက်တွင်ရှိ၏။ ယခုဆိုလျှင် သင်တို့အားလုံးသည် စမ်းသပ်မှုအချို့ကို တွေ့ကြုံခဲ့ကြရပြီး ဖြစ်သည်။ လူအချို့သည် သမ္မာတရား အချို့ရရှိပြီးဖြစ်၏။ သို့သော် အချို့မှာ အယူဝါဒအချို့ကို နားလည်ရုံသာ ရှိသော်လည်း မည်သည့်သမ္မာတရားကိုမျှ မရရှိကြသေးချေ။ အချို့မှာ အစွမ်းအစကောင်းရှိသောကြောင့် အတော်အတန် နက်ရှိုင်းသော သဘောပေါက်နားလည်နိုင်စွမ်း ရှိကြသည်။ ညံ့ဖျင်းသော အစွမ်းအစရှိသူ အချို့မှာ အတော်အတန် ပေါ့တန်သော သဘောပေါက်နားလည်နိုင်စွမ်း ရှိကြသည်။ သင်၏ သဘောပေါက်နားလည်နိုင်စွမ်းက နက်ရှိုင်းသည်ဖြစ်စေ၊ ပေါ့တန်သည်ဖြစ်စေ သမ္မာတရားအချို့ကို သင် နားလည်ပြီး စမ်းသပ်မှုတစ်ခုကို သင် ခံစားနေရချိန်တွင် သင်၏ သက်သေခံချက်၌ ခိုင်ခိုင်မာမာ ရပ်တည်နိုင်သရွေ့ သင်၏ ဆင်းရဲဒုက္ခခံခြင်းသည် အဓိပ္ပာယ်ရှိပြီး တန်ဖိုးရှိပေသည်။ သင်သည် အမှုအရာများကို ဘုရားသခင်ထံမှ မရရှိနိုင်သကဲ့သို့ အမှုအရာများကို လူသားအယူအဆနှင့် စိတ်ကူးများဖြင့် အမြဲချဉ်းကပ်ပါက သင် မည်မျှဆင်းရဲဒုက္ခခံရသည်ဖြစ်စေ စစ်မှန်သည့် အတွေ့အကြုံဆိုင်ရာ သက်သေခံချက် လုံးဝ ရှိလိမ့် မည်မဟုတ်ပေ။ သင်သည် သမ္မာတရား မရရှိသေးသောကြောင့် သင်၏ဆင်းရဲဒုက္ခက တန်ဖိုးရှိလိမ့်မည်မဟုတ်ပေ။

သင်သည် အရာခပ်သိမ်းတွင် ဘုရားသခင်၏ ရည်ရွယ်ချက်များကို ရှာဖွေသင့်ပြီး အရာခပ်သိမ်းတွင် သမ္မာတရားကို ရှာဖွေရမည်။ ဥပမာအားဖြင့် အစားအစာ၊ အဝတ်အစား၊ ဘဝထဲရှိ ကိုယ်ရေးကိုယ်တာ ကိစ္စရပ်များကဲ့သို့သော အရေးကိစ္စများတွင် သမ္မာတရားကို သင် မည်သို့ ရှာဖွေသနည်း။ ဤအရာများတွင် ရှာဖွေရမည့်သမ္မာတရားများ ရှိသလော။ လူအချို့က “ဘုရားသခင်ကို သင် ယုံကြည်သည်ဖြစ်စေ၊ မယုံကြည်သည်ဖြစ်စေ ပျော်ရွှင်ခြင်းသည် ကောင်းစွာ စားရခြင်းနှင့် ဝတ်ရခြင်းဖြစ်သည်။ ထိုအရာမရှိလျှင် အရာခပ်သိမ်းက ဒုက္ခဖြစ်သည်” ဟု ဆိုကြ၏။ ယင်းသည် သမ္မာတရားနှင့် ကိုက်ညီပါသလော။ ဇာတိပကတိနှင့်ဆိုင်သော အပျော်အပါးများကို မက်မောသည့်၊ အစားကောင်းများနှင့် ဝတ်ကောင်းစားလှများဖြင့် ပေါများသော ဘဝများကို အသက်ရှင်နေထိုင်ကြသည့် လူများစွာရှိသည်။ ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံရန် အရာရာကို စွန့်လွှတ်ဖို့ မဆိုထားနှင့်၊ သမ္မာတရားကို အလွယ်တကူ လက်ခံကြမည်မဟုတ်၊ သို့မဟုတ် လက်တွေ့လုပ်ဆောင်ကြမည် မဟုတ်ပေ။ ထိုလူစားမျိုးသည် ဘုရားသခင်၏ နှစ်သက်လက်ခံမှုကို ရမည်မဟုတ်သကဲ့သို့ နောက်ဆုံးတွင် ငိုကြွေးရင်းနှင့် မိမိတို့သွားများကို ကြိတ်လျက် ကပ်ဘေးများထဲသို့ အားလုံး ကျဆင်းသွားလိမ့်မည် ဖြစ်သည်။ ထိုလူစားမျိုးသည် ပြောပလောက်သည့် ပျော်ရွှင်မှုတစ်ခုတလေ ရှိနိုင်သလော။ လူအများအပြားသည် အလုပ်သမား သို့မဟုတ် လယ်သမား မိသားစုများတွင် မွေးဖွားခဲ့ကြပြီး ကလေးဘဝကတည်းက အတော်များများ ဆင်းရဲဒုက္ခခံရပြီး ဖြစ်သည်။ ၎င်းတို့သည် သမ္မာတရားကို နားလည်နိုင်ပါက သမ္မာတရားကို လက်ခံကာ လက်တွေ့လုပ်ဆောင်ရန် အလားအလာရှိပြီး ဆင်းရဲဒုက္ခကို ကြောက်ရွံ့ခြင်း မရှိဘဲ ဘုရားသခင်အတွက် အမှုအရာများကို စွန့်လွှတ်နိုင်ကာ မိမိတို့ကိုယ်ကို အသုံးခံနိုင်ကြသည်။ ၎င်းတို့သည် ဘုရားသခင်၏ စေခိုင်းချက်တာဝန်အတွက် သစ္စာစောင့်သိနိုင်ကြပြီး အချို့မှာ မိမိတို့၏ တကယ့်အသက်များကို ဘုရားသခင်အတွက် ပေးသည်အထိပင် လုပ်ဆောင်ကြသည်။ ထိုလူစားမျိုးသည် ဘုရားအိမ်တော်တွင် အသိအမှတ်ပြုခြင်းခံရ၏။ လူများစွာတို့သည် ဇာတိပကတိ၏ အပျော်အပါးများအပေါ် အလွန် အာရုံစိုက်ကြသည်။ ကောင်းမွန်သော အစားအစာနှင့် အဝတ်အစားကောင်းများ ရှိခြင်းသည် အမှန်တကယ် အရေးကြီးသည်ဟု သင်တို့ ပြောမည်လော။ လုံးဝ မဟုတ်ပေ။ အကယ်၍ တစ်စုံတစ်ဦးသည် ဘုရားသခင်ကို စိတ်ရင်းအမှန်ဖြင့် သိကျွမ်းနိုင်ပြီး သမ္မာတရားကို ရရှိနိုင်ပါက ထိုလူ လုပ်ဆောင်သည့် အရာတိုင်းတွင် သူသည် ဘုရားသခင်ကို သက်သေခံပြီး ဘုရားသခင်ကို စိတ်ကျေနပ်စေပေသည်။ ထိုသို့သော လူတစ်ဦးသည် မည်မျှ ဆိုးရွားစွာ စားသည်ဖြစ်စေ၊ ဝတ်ဆင်သည်ဖြစ်စေ သူ၏ ဘဝတွင် တန်ဖိုးရှိနေဆဲဖြစ်ပြီး ဘုရားသခင်၏ နှစ်သက်လက်ခံမှုကို သူ ရရှိနိုင်ပေသည်။ ဤသည်မှာ အဓိပ္ပာယ် အရှိဆုံးသောအရာ ဖြစ်သည် မဟုတ်လော။ စားကောင်းသောက်ဖွယ်များ စားခြင်း၊ သို့မဟုတ် ဝတ်ကောင်းစားလှများ ဝတ်ဆင်ခြင်းက သင်သည် ကောင်းချီးမင်္ဂလာ ခံစားရလိမ့်မည်ဟု အာမမခံပေ။ သင်သည် ဘုရားသခင်ကို ပုန်ကန်ပါက၊ သို့မဟုတ် မှားယွင်းသည့် လမ်းကြောင်းကို လျှောက်ပါက ကျိန်ဆဲခြင်း ခံရဆဲဖြစ်ပေလိမ့်မည်။ စုတ်စုတ်ချာချာ ဝတ်ဆင်ပြီး ညံ့ညံ့ဖျင်းဖျင်း စားသောက်ရသော်လည်း သမ္မာတရားကို ရရှိထားသည့် လူတစ်ဦးကမူ မည်သို့ဖြစ်ဖြစ် ဘုရားသခင်၏ ကောင်းချီးပေးခြင်း ခံရလိမ့်မည်ဖြစ်သည်။ ထို့ကြောင့်၊ အစားအစာနှင့် အဝတ်အစားတို့နှင့်သက်ဆိုင်သည့် ကိစ္စရပ်များအပေါ် သင်တို့ သဘောထားပြုမူသင့်ပုံတွင် ရှာဖွေရမည့် သမ္မာတရားရှိပြီး သင်၏ တာဝန်ကို ထမ်းဆောင်ခြင်းအပေါ် သင် သဘောထားပြုမူသင့်ပုံတွင် ရှာဖွေရမည့် သမ္မာတရား သာ၍ပင် ရှိပေသည်။ ဘုရားသခင်၏ တာဝန်ပေးစေခိုင်းချက်များကို သင် မည်သို့ သဘောထားပြုမူသင့်သည်မှာ အလွန်အရေးကြီးပေသည်။ ဤသည်မှာ အလွန်ကြီးလေးသော ကိစ္စရပ်တစ်ခု ဖြစ်သည်။ ဘုရားသခင်က သင့်ကို အပ်နှံသည့်အရာကို သင် မပြီးမြောက်နိုင်ပါက သင်သည် ကိုယ်တော်၏ မျက်မှောက်တော်တွင် အသက်ရှင်ရန် မထိုက်တန်သည့်အပြင် သင့်အား အပြစ်ဒဏ်ပေးခြင်းကို လက်ခံသင့်သည်။ လူသားများက ဘုရားသခင် ၎င်းတို့အား အပ်နှံသော တာဝန်ပေးစေခိုင်းချက်များကို ပြီးမြောက်အောင် လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတပေသည်။ ဤသည်မှာ လူ၏ အမြင့်ဆုံးသော တာဝန်ဖြစ်ပြီး သူ၏ အသက်နှင့်ပင် ထပ်တူအရေးကြီးသည်။ သင်သည် ဘုရားသခင်၏ တာဝန်ပေးစေခိုင်းချက်များကို ပေါ့ပေါ့တန်တန် သဘောထားပါက ဤသည်မှာ ဘုရားသခင်ကို အဆိုးရွားဆုံး သစ္စာဖောက်ခြင်းပင် ဖြစ်သည်။ ဤသို့ဖြင့် သင်သည် ယုဒထက် ပို၍ ကြေကွဲဝမ်းနည်းဖွယ်ကောင်းပြီး ကျိန်ခြင်းခံရထိုက်ပေသည်။ လူတို့သည် ဘုရားသခင်၏ တာဝန်ပေးစေခိုင်းချက်များကို မည်သို့ သဘောထားပြုမူရမည်ကို နှံ့စပ်သေချာသော နားလည်သဘောပေါက်မှု ရှိရမည်ဖြစ်ပြီး အနည်းဆုံးအနေဖြင့် ဘုရားသခင်က လူကို တာဝန်ပေးစေခိုင်းချက်များ အပ်နှံခြင်းသည် လူကို သူ၏ ချီးမြှောက်ခြင်းဖြစ်ကာ လူကို သူ အထူးကျေးဇူးပြုခြင်းဖြစ်ပြီး ယင်းမှာ ဘုန်းအသရေအရှိဆုံးသော အမှုအရာလည်း ဖြစ်ကြောင်းကို ၎င်းတို့သည် နားလည်ရမည်။ ပြီးလျှင် မိမိ၏ အသက်ပင် အပါအဝင် အခြားအရာအားလုံးကို စွန့်လွှတ်နိုင်သော်လည်း ဘုရားသခင်၏ တာဝန်ပေးစေခိုင်းချက်များကိုမူ ပြီးမြောက်အောင် လုပ်ဆောင်ရမည် ဖြစ်သည်။ တွေ့သလော၊ ဤနေရာတွင် ရှာဖွေရမည့် သမ္မာတရား မရှိသလော။ သင်၏ စိတ်သဘောထားတွင် ပြောင်းလဲမှုများ ရရှိခြင်းသည် သမ္မာတရားကို ရှာဖွေခြင်းနှင့် အတွင်းကျကျ ဆက်နွှယ်နေလေသည်။ လူတို့ အဘယ်ကြောင့် အသက်ရှင်သည်ဆိုသည်နှင့် ဘဝကို သင် မည်သို့ ရှုမြင်သင့်သည်ဆိုသည့် သမ္မာတရားကို သင် နားလည်ပါက၊ သင်၏ ဘဝအမြင်သည် ပြောင်းလဲလိမ့်မည် မဟုတ်လော။ ဤနေရာတွင် ရှာဖွေရမည့် သမ္မာတရား ပို၍ပင် ရှိနေပေသည်။ ဘုရားသခင်ကို ချစ်ခြင်းတွင် မည်သည့် သမ္မာတရားကို တွေ့ရှိနိုင်သနည်း။ လူသားများသည် အဘယ်ကြောင့် သူ့ကို ချစ်ရမည်နည်း။ သူ့ကို ချစ်ခြင်း၏ အရေးပါမှုမှာ အဘယ်နည်း။ လူတစ်ဦးသည် ဘုရားသခင်ကို ချစ်ခြင်းနှင့်သက်ဆိုင်သည့် သမ္မာတရားကို ရှင်းလင်းသ‌ည့် သိနားလည်မှုတစ်ခု ရှိပြီး သူ့စိတ်နှလုံး နက်ရှိုင်းရာထဲတွင် ဘုရားကို ချစ်နိုင်ကာ ဘုရားသခင်ကို ချစ်သည့်စိတ် အနည်းငယ် ရှိပါက သူသည် စစ်မှန်သည့် အသက်တစ်ခု ရှိပြီး ကောင်းချီးမင်္ဂလာ အခံစားရဆုံးသော သူများထဲက ဖြစ်ပေသည်။ အရာခပ်သိမ်းတွင် သမ္မာတရား ရှာဖွေသူတို့သည် ဘဝတွင် အမြန်ဆုံး တိုးတက်ကြပြီး စိတ်သဘောထား၏ ပြောင်းလဲမှုတစ်ခုကို ရရှိနိုင်ကြသည်။ ဘုရားသခင် ချစ်သည့်သူများမှာ အရာခပ်သိမ်းတွင် သမ္မာတရားကို ရှာဖွေသူများ အတိအကျ ဖြစ်ပေသည်။ လူတစ်ဦးသည် အယူအဆများနှင့် အယူဝါဒများကို အားထားပါက သို့မဟုတ် အရာခပ်သိမ်းတွင် စည်းမျဉ်းစည်းကမ်းများကို လိုက်နာပါက သူသည် တိုးတက်လိမ့်မည်မဟုတ်။ သူသည် သမ္မာတရားကို မည်သည့်အခါတွင်မျှ ရရှိလိမ့်မည်မဟုတ်သကဲ့သို့ အနှေးနှင့်အမြန် ဖယ်ရှားရှင်းလင်းခြင်း ခံရလိမ့်မည်ဖြစ်သည်။ အားလုံးထဲတွင် ဤလူစားမျိုးကို ဘုရားသခင် မနှစ်မြို့ဆုံး ဖြစ်သည်။

နွေဦးရာသီ၊ ၁၉၉၉


သမ္မာတရားအား လိုက်စားခြင်းအားဖြင့်သာ စိတ်သဘောထား ပြောင်းလဲမှုတစ်ခုကို ရရှိနိုင်သည်

သမ္မာတရားကို အားထုတ်ခြင်းဖြင့်သာ စိတ်သဘောထားထဲတွင် ပြောင်းလဲမှုတစ်ခုကို ရရှိနိုင်ပေသည်- ဤသည်မှာ လူတို့ သဘောပေါက်ရမည့် အရာတစ်ခုဖြစ်ပြီး စေ့စေ့စပ်စပ် နားလည်ရမည့် အရာတစ်ခု ဖြစ်သည်။ သမ္မာတရားကို လုံလောက်သည့် နားလည်မှု သင်၌ မရှိလျှင်၊ သင် အလွယ်တကူ ချွတ်ချော်ပြီး ပျောက်ဆုံးလိမ့်မည်။ အသက်တာတွင် သင် ကြီးထွားလိုလျှင်၊ အရာအားလုံးတွင် သမ္မာတရား ရှာဖွေရမည်။ မည်သည့်အရာ သင် လုပ်ဆောင်နေသည်ဖြစ်စေ၊ သမ္မာတရားနှင့် ကိုက်ညီဖို့ မည်သို့ ပြုမူရမည်ကို သင် အဖြေရှာသင့်ပြီး၊ သင့်အတွင်းတွင် ထိုသမ္မာတရားကို ချိုးဖောက်သည့် မည်သည့် အစွန်းအထင်းများတည်ရှိသည်ကို သင် ရှာဖွေရမည်။ သင်သည် ဤအရာများနှင့် သက်ဆိုင်၍ ရှင်းလင်းသည့် သိနားလည်မှုတစ်ခု ရှိရမည်။ သင် မည်သည့်အရာကို လုပ်ဆောင်နေသည်ဖြစ်စေ၊ ယင်းသည် သမ္မာတရားနှင့် ကိုက်ညီခြင်းရှိမရှိ၊ တန်ဖိုးနှင့် အဓိပ္ပာယ်ရှိမရှိဆိုသည်ကို သင် စဉ်းစားသင့်သည်။ သင်သည် သမ္မာတရားနှင့် ကိုက်ညီသည့်အရာများကို လုပ်ဆောင်နိုင်သော်လည်း မကိုက်ညီသည့် အရာများကို လုပ်ဆောင်၍မရပေ။ သင် လုပ်လျှင်လည်းရ၊ မလုပ်လျှင်လည်းရသည့် အရာများနှင့် စပ်လျဉ်း၍၊ ၎င်းတို့ကို လက်လွှတ်နိုင်လျှင်၊ လက်လွှတ်သင့်ပေသည်။ သို့မဟုတ်ပါက၊ အချိန်အတန်ကြာ ဤအရာများကို သင်လုပ်ဆောင်ပြီးနောက်ပိုင်းတွင် ၎င်းတို့ကို လက်လွှတ်သင့်သည်ကို သင် တွေ့ရလျှင်၊ မြန်ဆန်သည့် ဆုံးဖြတ်ချက်ကိုချကာ ၎င်းတို့ကို အလျင်အမြန် လက်လွှတ်လော့။ ဤသည်မှာ သင် လုပ်ဆောင်သည့် အရာတိုင်းတွင် လိုက်လျှောက်သင့်သည့် အခြေခံသဘောတရား ဖြစ်သည်။ လူအချို့က ဤမေးခွန်းကို ထုတ်ကြသည်- ရေစီးကြောင်းကို ဆန့်ကျင်၍ လှေတစ်စင်းကို သင် လှော်ခတ်နေရသည့်အလား၊ ရှေ့သို့ လှော်ခတ်ခြင်းရပ်လျှင် သင် နောက်ပြန်လွင့်ပါသွားမည့်အလား၊ သမ္မာတရားကို ရှာဖွေခြင်းနှင့် လက်တွေ့လုပ်ဆောင်ခြင်းသည် အဘယ်ကြောင့် အလွန်ခက်ခဲရပါသနည်း။ သို့တိုင်အောင် မကောင်းမှု သို့မဟုတ် အဓိပ္ပာယ်မဲ့သော အရာများကို လုပ်ဆောင်ဖို့သည် အဘယ်ကြောင့် လှေတစ်စင်းအား ရေစုန်တွင် စီးသွားခြင်းလောက် အမှန်တကယ်တွင် များစွာသာ၍ လွယ်ကူရပါသနည်း။ အဘယ်ကြောင့် ထိုသို့ ဖြစ်ရသနည်း။ ယင်းမှာ အဘယ့်ကြောင့်ဆိုသော် လူသားမျိုးနွယ်၏ သဘာဝက ဘုရားသခင်ကို သစ္စာဖောက်ရန် ဖြစ်သောကြောင့် ဖြစ်သည်။ စာတန်၏ သဘာဝက လူသားများအတွင်း၌ အဓိကအခန်းကဏ္ဍကို ယူထားပြီးဖြစ်ကာ ဤသည်မှာ ဆန့်ကျင်ရန်မူလိုသော အင်အားစုဖြစ်သည်။ မှန်ပေ၏၊ ဘုရားသခင်ကို သစ္စာဖောက်သည့် သဘာဝတစ်ခုနှင့် လူသားများသည် ဘုရားသခင်ကို သစ္စာဖောက်သည့် အရာများကို လုပ်ဆောင်ဖို့ အလွန်ဖြစ်ဖွယ်ရှိပြီး၊ အပြုသဘောဆောင်သော လုပ်ဆောင်ချက်များသည် သူတို့အတွက် ဆောင်ရွက်ရန် ပင်ကိုအားဖြင့် ခက်ခဲလေသည်။ ဤအရာကို လူသားမျိုးနွယ်၏ သဘာဝအနှစ်သာရအားဖြင့် လုံးဝ ဆုံးဖြတ်ခြင်းဖြစ်သည်။ သမ္မာတရားကို သင် အမှန်တကယ် နားလည်ပြီး သင်ကိုယ်တိုင်၏ စိတ်တွင်းမှ ထိုသမ္မာတရားကို စတင် ချစ်မြတ်နိုးသည်နှင့်တစ်ပြိုင်နက်၊ သင်သည် သမ္မာတရားနှင့် ကိုက်ညီသည့် အရာများကို လုပ်ဆောင်ဖို့ လွယ်ကူသည်ကို တွေ့ရလိမ့်မည်ဖြစ်သည်။ သင်သည် ပုံမှန်အတိုင်း သက်သောင့်သက်သာဖြစ်စွာနှင့် ဝမ်းမြောက်စွာပင် သင်၏တာဝန်ကို ထမ်းဆောင်ပြီး သမ္မာတရားကို လက်တွေ့လုပ်ဆောင်မည်ဖြစ်ကာ အပျက်သဘောဆောင်သည့် မည်သည့်အရာကိုမဆို လုပ်ဆောင်ခြင်းက ကြီးမားသည့်အားထုတ်မှုပမာဏ လိုအပ်မည်ဟု သင်ခံစားရလိမ့်မည်။ ဤသည်မှာ အဘယ့်ကြောင့်ဆိုသော် သမ္မာတရားက သင်၏ စိတ်နှလုံးထဲတွင် အဓိကအခန်းကဏ္ဍကို ယူထားပြီးဖြစ်သောကြောင့် ဖြစ်သည်။ လူသားအသက်တာအကြောင်း သမ္မာတရားများကို သင်အမှန်တကယ် နားလည်ပါက၊ သင်သည် မည်သည့် လူစားမျိုးဖြစ်ရမည်နှင့် ပွင့်လင်းသူ၊ ဖြောင့်မတ်သောလူ၊ ရိုးသားသော လူတစ်ဦး မည်သို့ဖြစ်ရမည်နှင့် ဘုရားသခင်အတွက် သက်သေခံပြီး သူ့ကို အစေခံသော သူတစ်ဦး မည်သို့ဖြစ်ရမည်တို့နှင့် စပ်လျဉ်း၍ လိုက်နာဖို့ လမ်းကြောင်းတစ်ခု ရှိလိမ့်မည်။ ပြီးလျှင် သမ္မာတရားကို သင် နားလည်သည်နှင့်တစ်ပြိုင်နက်၊ ဘုရားသခင်ကို အာခံသည့် ဆိုးယုတ်သော လုပ်ရပ်များကို သင် နောက်တစ်ဖန် ဘယ်သောအခါမျှ ကျူးလွန်နိုင်လိမ့်မည် မဟုတ်သကဲ့သို့၊ ခေါင်းဆောင်အတုအယောင်၊ အမှုတော်ဆောင်အတုအယောင် သို့မဟုတ် အန္တိခရစ်၏ အခန်းကဏ္ဍကို သင် တစ်ကြိမ်တစ်ခါမျှ ပါဝင်ဆောင်ရွက်လိမ့်မည်မဟုတ်ပေ။ စာတန်က သင့်ကို အထင်အမြင်မှားစေလျှင်ပင်၊ သို့မဟုတ် ဆိုးယုတ်သော သူတစ်ဦးက သင့်ကို သွေးထိုးလျှင်ပင်၊ သင် လုပ်ဆောင်လိမ့်မည် မဟုတ်။ သင့်ကို မည်သူက အကျပ်ကိုင်ဖို့ ကြိုးစားသည်ဖြစ်စေ၊ သင်သည် ထိုသို့ လုပ်ဆောင်လိမ့်ဦးမည် မဟုတ်ပေ။ လူတို့သည် သမ္မာတရားကို ရရှိပြီး၊ သမ္မာတရားက ၎င်းတို့၏ အသက်ဖြစ်လာပါက၊ မကောင်းမှုကို ၎င်းတို့ စက်ဆုပ်လာနိုင်ကြပြီး အပျက်သဘောဆောင်သော အရာများအတွက် အတွင်းပိုင်း စက်ဆုပ်မှုကို ခံစားလာနိုင်ကြလိမ့်မည်။ ၎င်းတို့၏ အသက်တာ စိတ်သဘောထားများ ပြောင်းလဲပြီးဖြစ်ပြီး ဘုရားသခင်အားဖြင့် ၎င်းတို့ စုံလင်ခံရပြီးဖြစ်သောကြောင့် မကောင်းမှုကို ကျူးလွန်ဖို့ ၎င်းတို့အတွက် ခက်ခဲပေလိမ့်မည်။

သင်၏စိတ်နှလုံးထဲတွင် သင်သည် သမ္မာတရားကို အမှန်တကယ် နားလည်ပါက၊ သမ္မာတရားကို လက်တွေ့လုပ်ဆောင်ကာ ဘုရားသခင်ကို ကျိုးနွံနာခံဖို့ နည်းလမ်းအား သင်သိလိမ့်မည် ဖြစ်ပြီး သမ္မာတရား လိုက်စားခြင်း လမ်းကြောင်းပေါ်ကို သင် အလိုအလျောက် စတင်လိမ့်မည် ဖြစ်သည်။ သင်လျှောက်သည့် လမ်းကြောင်းသည် မှန်ကန်သည့် လမ်းကြောင်းဖြစ်ပြီး ဘုရားသခင်၏ အလိုတော်နှင့် ကိုက်ညီပါက၊ သန့်ရှင်းသောဝိညာဉ်တော်၏ အလုပ်သည် သင့်ကို စွန့်ခွာလိမ့်မည် မဟုတ်ချေ— ထိုအခြေအနေတွင် ဘုရားသခင်အား သင် သစ္စာဖောက်ဖို့အလားအလာ နည်းသည်ထက် နည်းလာပေလိမ့်မည်။ သမ္မာတရားမရှိပါက မကောင်းမှုပြုရန် လွယ်ကူပြီး မရည်ရွယ်ဘဲ ယင်းကို သင်လုပ်မိလိမ့်မည် ဖြစ်သည်။ ဥပမာ၊ သင့်တွင် မာနထောင်လွှားပြီး စိတ်ကြီးဝင်သော စိတ်သဘောထားတစ်ခုရှိလျှင် ဘုရားသခင်ကို မဆန့်ကျင်ရန် ပြောဆိုခံရခြင်းသည် ထူးခြားမှုမရှိပေ။ သင်သည် ကိုယ့်ကိုယ်ကိုယ် မထိန်းနိုင်ပေ။ သင်ထိန်းချုပ်နိုင်သည်ထက် ကျော်လွန်သည်။ သင်သည် ရည်ရွယ်ချက်ရှိရှိဖြင့် လုပ်ဆောင်မည်မဟုတ်ပေ။ သင်၏ မောက်မာပြီး ထောင်လွှားသော သဘာဝဗီဇ၏ အုပ်စိုးမှုအောက်၌ သင် ထိုသို့ပြုလိမ့်မည်။ သင်၏ မာနထောင်လွှားခြင်းနှင့် စိတ်ကြီးဝင်ခြင်းတို့သည် သင့်ကို ဘုရားသခင်အား အထင်အမြင်သေးစေမည်ဖြစ်ပြီး သူ့အား အရေးမပါသောသူအဖြစ် မြင်စေမည်ဖြစ်သည်။ ထိုအရာတို့သည် သင့်ကိုယ်သင် ချီးမြှောက်အောင် လုပ်လိမ့်မည်ဖြစ်ပြီး သင့်ကိုယ်သင် အစဉ်တစိုက် ပြစားဝင့်ဝါအောင် လုပ်လိမ့်မည် ဖြစ်သည်။ ယင်းတို့က သင့်အား အခြားသူများကို အထင်အမြင်သေးစေမည်၊ သင့်စိတ်နှလုံးထဲတွင် သင်ကိုယ်တိုင်မှလွဲ၍ အခြားမည်သူကိုမျှ ထားမည် မဟုတ်ချေ။ ယင်းတို့က သင်၏ စိတ်နှလုံးထဲမှ ဘုရားသခင်၏နေရာကို လုယူလိမ့်မည်။ ပြီးလျှင် နောက်ဆုံးတွင် သင့်အား ဘုရားသခင်၏နေရာတွင် ထိုင်ဖို့ဖြစ်စေပြီး သင့်ကိုယ်ပိုင်အတွေးများ၊ အကြံဉာဏ်များနှင့် အယူအဆများကို သမ္မာတရားအဖြစ် ကြည်ညိုလေးစားစေလျက်၊ သင့်ကို ကျိုးနွံနာခံဖို့ တောင်းဆိုစေမည် ဖြစ်သည်။ မိမိတို့၏ မောက်မာ၍ ထောင်လွှားသော သဘာဝ၏ အုပ်စိုးမှုအောက်၌ လူတို့သည် များပြားလှသော ဒုစရိုက်မှုကို ပြုကြသည်။ မကောင်းမှု ပြုခြင်း၏ ပြဿနာကို ဖြေရှင်းရန်အလို့ငှာ သူတို့သည် မိမိတို့သဘာဝကို ဦးစွာဖြေရှင်းရမည်။ စိတ်သဘောထား ပြောင်းလဲခြင်းမရှိဘဲ ဤပြဿနာအတွက် အခြေခံဖြေရှင်းချက် ဖြစ်ပေါ်ရန် ဖြစ်နိုင်မည်မဟုတ်ချေ။ ဘုရားသခင်နှင့် သက်ဆိုင်သည့် သိနားလည်မှုအချို့ သင်ရှိသည့်အခါတွင်၊ သင်၏ ကိုယ်ပိုင် ဖောက်ပြန်ပျက်စီးခြင်းကို သင် မြင်နိုင်ပြီး မာနထောင်လွှားခြင်းနှင့် စိတ်ကြီးဝင်ခြင်းတို့နှင့်သက်ဆိုင်သည့် စက်ဆုပ်ဖွယ်ကောင်းခြင်းနှင့် အကျည်းတန်ခြင်းတို့ကို သင် သတိပြုမိနိုင်သည့်အခါတွင်၊ သင်သည် စက်ဆုပ်မိမည်၊ ရွံရှာမိမည်ဖြစ်ပြီး စိတ်သောကရောက်လိမ့်မည် ဖြစ်သည်။ သင်သည် ဘုရားသခင်ကို စိတ်ကျေနပ်စေဖို့ တချို့သောအရာတို့ကို သတိရှိရှိ လုပ်ဆောင်နိုင်လိမ့်မည်ဖြစ်ပြီး၊ ဤအရာကို လုပ်ဆောင်ရင်းဖြင့်၊ ငြိမ်းအေးခြင်းကို သင် ခံစားရလိမ့်မည်။ သင်သည် ဘုရားနှုတ်ကပတ်တော်ကို သတိရှိရှိ ဖတ်ရှုနိုင်ကာ၊ ဘုရားသခင်ကို ချီးမြှောက်ပြီး၊ ဘုရားသခင်အတွက် သက်သေခံနိုင်လိမ့်မည်ဖြစ်ပြီး၊ သင်၏စိတ်နှလုံးသားထဲ၌ ပျော်ရွှင်မှုကို သင် ခံစားရလိမ့်မည်။ သင်သည် မိမိကိုယ်တိုင်၏ အကျည်းတန်မှုကို ဖော်ထုတ်ရင်း၊ မိမိကိုယ်ကိုယ် ဇာတိရုပ်ကို သတိရှိရှိ ဖော်ထုတ်လိမ့်မည်ဖြစ်ပြီး၊ ဤအရာကို လုပ်ဆောင်ရင်း၊ အတွင်းတွင် ခံစားချက်ကောင်းလိမ့်မည်ဖြစ်ကာ စိတ်၏ တိုးတက်သော အခြေအနေတစ်ခုတွင် ရှိသည်ဟု မိမိကိုယ်ကိုယ် ခံစားရလိမ့်မည်ဖြစ်သည်။ သင့်စိတ်သဘောထား အပြောင်းအလဲကို ရှာဖွေခြင်း၏ ပထမအဆင့်မှာ ဘုရားသခင်၏ နှုတ်ကပတ်တော်များကို နားလည်ဖို့နှင့် သမ္မာတရားထဲသို့ ဝင်ရောက်ဖို့ ကြိုးပမ်းရန်ဖြစ်သည်။ သမ္မာတရားကို နားလည်ခြင်းအားဖြင့်သာလျှင် ထိုးထွင်းသိမြင်မှုကို သင်ရရှိနိုင်မည်၊ ထိုးထွင်းသိမြင်မှုအားဖြင့်သာလျှင် အမှုအရာများကို သင် လုံးလုံးလျားလျား နားလည်နိုင်မည်၊ အမှုအရာများကို လုံးလုံးလျားလျား နားလည်ခြင်းအားဖြင့်သာလျှင် သင့်ကိုယ်သင် အမှန်တကယ် သိနိုင်သည်။ သင့်ကိုယ်သင် အမှန်တကယ် သိသည်နှင့်တစ်ပြိုင်နက် ဇာတိပကတိကို ပုန်ကန်နိုင်ပြီး သင့်ကို ဘုရားသခင်အား ကျိုးနွံနာခံခြင်းဆီသို့ တဖြည်းဖြည်း ဆိုက်ရောက်စေလျက် ထိုသို့ဖြင့် သမ္မာတရားကို လက်တွေ့လုပ်ဆောင်နိုင်သည်၊ ဘုရားသခင်၌ သင်၏ ယုံကြည်ခြင်းနှင့်ပတ်သက်၍ သင်သည် မှန်သော လမ်းကြောင်းပေါ် တစ်ဆင့်ပြီးတစ်ဆင့် ရောက်ရှိလိမ့်မည်။ ဤသည်မှာ ဆုံးဖြတ်ချက်ခိုင်မာသော လူများက သမ္မာတရားကို အားထုတ်ရာတွင် မည်သို့ဖြစ်ကြသည်ဆိုသည့်အရာနှင့် ဆက်စပ်ပေသည်။ တစ်စုံတစ်ဦးသည် အမှန်တကယ် သန္နိဋ္ဌာန်ချထားပါက၊ ခြောက်လ သို့မဟုတ် တစ်နှစ်ကြာပြီးနောက်တွင် ၎င်းတို့သည် မှန်ကန်သော လမ်းကြောင်းပေါ် စတင်လိမ့်မည်ဖြစ်သည်။ သုံးနှစ် သို့မဟုတ် ငါးနှစ်အတွင်းတွင်၊ ရလဒ်များကို ၎င်းတို့ မြင်ရလိမ့်မည်ဖြစ်ပြီး၊ ၎င်းတို့သည် ဘဝတွင် တိုးတက်နေသည်ဟု ခံစားရလိမ့်မည်။ လူတို့သည် ဘုရားသခင်ကို ယုံကြည်သော်လည်း သမ္မာတရားကို မလိုက်စားပါက၊ သမ္မာတရားအား လက်တွေ့လုပ်ဆောင်ခြင်းကို လုံးဝ အာရုံမစိုက်ပါက၊ မည်သည့် အပြောင်းအလဲမျှ မတွေ့ကြုံရဘဲ ဆယ်နှစ်၊ အနှစ်နှစ်ဆယ်ကြာ ၎င်းတို့ ယုံကြည်နိုင်ပေသည်။ အဆုံးတွင်၊ ယင်းမှာ ဘုရားသခင်၌ ယုံကြည်ခြင်းဖြစ်သည့်အရာဖြစ်သည်ဟု ၎င်းတို့ တွေးကြလိမ့်မည်။ ယင်းမှာ ယခင် လောကီထဲတွင် ၎င်းတို့ အသက်ရှင်ပုံနှင့် အတော်များများ တူသည်ဟု ၎င်းတို့ တွေးထင်ကြလိမ့်မည်။ ဤအရာက သမ္မာတရားမရှိပါက၊ ဘဝက အနှစ်သာရမဲ့သည်ကို အမှန်တကယ် ပြသပေသည်။ ၎င်းတို့သည် အချို့သော စကားများနှင့် အယူဝါဒများကို ပြောကောင်းပြောနိုင်မည် ဖြစ်သော်လည်း၊ ၎င်းတို့သည် သက်သောင့်သက်သာ ခံစားရဦးမည် မဟုတ်သကဲ့သို့ စိတ်ပူလိမ့်ဦးမည်ဖြစ်သည်။ လူတို့သည် ဘုရားသခင်နှင့် သက်ဆိုင်သည့် အသိပညာအချို့ရှိကြပါက၊ အဓိပ္ပာယ်ရှိသော အသက်တာကို မည်သို့ အသက်ရှင်ရမည်ကို သိရှိကြပြီး၊ ဘုရားသခင်ကို စိတ်ကျေနပ်စေဖို့ အရာတချို့ကို လုပ်ဆောင်နိုင်ကြပါက၊ ဤသည်မှာ စစ်မှန်သော အသက်တာဖြစ်သည်၊ ဤသို့ အသက်ရှင်ခြင်းအားဖြင့်သာ ၎င်းတို့ အသက်တာများသည် အဓိပ္ပာယ်ရှိလိမ့်မည်ဖြစ်ပြီး ဘုရားသခင်ကို စိတ်ကျေနပ်မှု ယူဆောင်ပေးပြီး၊ ဘုရားသခင်ကို ပြန်လည်ပေးဆပ်ကာ၊ စိတ်သက်သာရာရဖို့အလို့ငှာ၊ ဤသို့ ၎င်းတို့ အသက်ရှင်ရမည်ဟု ခံစားကြရလိမ့်မည်။ ၎င်းတို့သည် ဘုရားသခင်ကို သတိရှိရှိ စိတ်ကျေနပ်စေနိုင်ပါက၊ သမ္မာတရားကို လက်တွေ့လုပ်ဆောင်နိုင်ပါက၊ မိမိတို့ကိုယ်ကို ပုန်ကန်နိုင်ပါက၊ မိမိတို့၏ ကိုယ်ပိုင် စိတ်ကူးများကို စွန့်ပစ်ပြီး ဘုရားသခင်၏ အလိုတော်အပေါ် ကျိုးနွံနာခံနိုင်ကာ အရေးထားနိုင်ပါက- ဤအရာအားလုံးကို ၎င်းတို့ သတိရှိရှိ လုပ်ဆောင်နိုင်ကြပါက- ဤသည်မှာ သမ္မာတရားကို မှန်ကန်တိကျစွာ လက်တွေ့လုပ်ဆောင်ခြင်းနှင့် သမ္မာတရားကို စစ်မှန်ရိုးသားစွာ လက်တွေ့လုပ်ဆောင်ခြင်းဟု ဆိုလိုသောအရာဖြစ်ပြီး၊ ယင်းမှာ ယခင်ကဲ့သို့ စိတ်ကူးများအပေါ် မှီခိုခြင်းနှင့် စည်းမျဉ်းစည်းကမ်းများ လိုက်လျှောက်ခြင်း၊ ဤသည်မှာ သမ္မာတရားကို လက်တွေ့လုပ်ဆောင်ခြင်းဖြစ်သည်ဟု တွေးထင်ခြင်းမျှနှင့် မတူပေ။ အမှန်တွင်၊ စိတ်ကူးများအပေါ် မှီခိုခြင်းနှင့် စည်းမျဉ်းစည်းကမ်းများကို လိုက်လျှောက်ခြင်းတို့သည် အလွန် ပင်ပန်းစရာဖြစ်သည်၊ သမ္မာတရားကို နားမလည်ခြင်းနှင့် စည်းမျဉ်းများမရှိဘဲ အမှုအရာများ လုပ်ဆောင်ခြင်းသည်လည်း အလွန် ပင်ပန်းစရာဖြစ်ပြီး၊ အမှုအရာများကို ရည်မှန်းချက်ပန်းတိုင်များမရှိဘဲ ကြောင်းကျိုးမမြင် လုပ်ဆောင်ခြင်းသည် သာ၍ပင် ပင်ပန်းစရာ ဖြစ်သည်။ သမ္မာတရားကို သင်နားလည်သည့်အခါ၊ မည်သည့်လူများအားဖြင့်ဖြစ်စေ၊ မည်သည့်ဖြစ်ရပ်များအားဖြင့်ဖြစ်စေ၊ မည်သည့်အမှုကိစ္စများအားဖြင့်ဖြစ်စေ စိတ်ကျဉ်းကျပ်လိမ့်မည် မဟုတ်သကဲ့သို့၊ လွတ်လပ်မှုနှင့် လွတ်မြောက်မှု အမှန်တကယ် ရှိလိမ့်မည်ဖြစ်သည်။ သင်သည် မူရှိသည့်နည်းလမ်းဖြင့် ပြုမူလိမ့်မည်ဖြစ်ပြီး၊ စိတ်အေးလက်အေးဖြစ်ကာ ပျော်ရွှင်ပြီး၊ ဤအရာက အားထုတ်မှုများစွာ လိုအပ်လွန်းသည်၊ သို့မဟုတ် ဆင်းရဲဒုက္ခများစွာ ဖြစ်စေလွန်းသည်ဟု ခံစားရလိမ့်မည်မဟုတ်ပေ။ ဤအခြေအနေမျိုး သင်ရှိပါက၊ သင်သည် သမ္မာတရားနှင့် လူ့သဘာဝရှိပြီး၊ မိမိစိတ်သဘောထား ပြောင်းလဲပြီးသောသူတစ်ဦး ဖြစ်သည်။

အသက်အတွေ့အကြုံ ဖြစ်စဉ်တွင်၊ မည်သည့်အရာဖြစ်ပျက်ပါစေ၊ သမ္မာတရားကို ရှာဖွေရန် သင်ယူပြီး ဘုရားနှုတ်ကပတ်တော်များနှင့် သမ္မာတရားအတိုင်း ကိစ္စရပ်ကို စေ့စေ့စပ်စပ် တွေးဆရမည်။ ဘုရားအလိုတော်နှင့် လုံးဝ ကိုက်ညီသည့်အရာများကို မည်သို့လုပ်ဆောင်ရမည်ကို သင်သိသည့်အခါ၊ သင်၏ ကိုယ်ပိုင်အလိုဆန္ဒမှ လာသည့် အရာများကို သင် လက်လွှတ်နိုင်လိမ့်မည်။ ဘုရားအလိုတော်နှင့်အညီ ပြုမူရမည့်ပုံကို သင် သိသည်နှင့်တစ်ပြိုင်နက် ရေလိုက်ငါးလိုက်နေသည့်အလား ထိုနည်းအတိုင်းသာ လုပ်ဆောင်သင့်သည်။ အမှုအရာများကို ဤသို့လုပ်ဆောင်ခြင်းသည် အလွန် စိုးရိမ်သောကကင်းပြီး လွယ်ကူလေသည်။ ဤသည်မှာ သမ္မာတရားကို နားလည်သည့်သူများက အမှုအရာများကို လုပ်ဆောင်သည့်ပုံ ဖြစ်သည်။ သင်၏ တာဝန်ကို ထမ်းဆောင်သည့်အခါ အမှန်တကယ် ထိရောက်ကြောင်းနှင့် အမှုအရာများကို သင် လုပ်ဆောင်ပုံနှင့်ပတ်သက်၍ စည်းမျဉ်းများရှိကြောင်း၊ သင်၏ အသက်စိတ်သဘောထား ဧကန်အမှန် ပြောင်းလဲပြီးဖြစ်ကြောင်း၊ ဘုရားရွေးချယ်ထားသူများအတွက် ကောင်းမွန်သည့် အရာများစွာ လုပ်ဆောင်ပြီးဖြစ်ကြောင်း လူတို့ကို သင် ပြနိုင်ပါက၊ သင်သည် သမ္မာတရားကို နားလည်သည့်သူတစ်ဦးဖြစ်ပြီး၊ လူသားပုံသဏ္ဌာန် ဧကန်မုချ ရှိပေသည်။ ထိုနည်းတူ ဘုရားနှုတ်ကပတ်တော်များကို သင်၏ စားသောက်ခြင်းတွင် အကျိုးတရားတစ်ခုရှိပေသည်။ တစ်စုံတစ်ဦးက သမ္မာတရားကို အမှန်တကယ် နားလည်သည့်အခါ၊ မိမိတို့၏ အခြေအနေအမျိုးမျိုးကို ၎င်းတို့ သိမြင်နိုင်လိမ့်မည်၊ ရှုပ်ထွေးသည့် ကိစ္စရပ်များကို ရှင်းရှင်းလင်းလင်း မြင်နိုင်လိမ့်မည်ဖြစ်သောကြောင့်၊ မည်သို့ သင့်လျော်စွာ လက်တွေ့လုပ်ဆောင်ရမည်ကို ၎င်းတို့ သိလိမ့်မည်။ လူတစ်ဦးသည် သမ္မာတရားကို နားမလည်သကဲ့သို့ မိမိတို့ကိုယ်ပိုင် အခြေအနေကို မသိမြင်နိုင်ပါက၊ ၎င်းတို့သည် မိမိတို့ကိုယ်ကို ပုန်ကန်လိုပါက၊ မည်သည့်အရာ သို့မဟုတ် မည်သို့ ပုန်ကန်ရမည်ကို ၎င်းတို့ သိလိမ့်မည် မဟုတ်။ မိမိတို့ကိုယ်ပိုင် အလိုဆန္ဒကို ၎င်းတို့ စွန့်လွှတ်လိုပါက၊ မိမိတို့၏ကိုယ်ပိုင် အလိုဆန္ဒနှင့် ပတ်သက်၍ မည်သည့်အရာ မှားယွင်းသည်ကို သိကြလိမ့်မည် မဟုတ်၊ ၎င်းတို့ ကိုယ်ပိုင် အလိုဆန္ဒက သမ္မာတရားနှင့် ကိုက်ညီသည်ဟု တွေးထင်ကြလိမ့်မည်ဖြစ်ပြီး၊ မိမိတို့၏ကိုယ်ပိုင် အလိုဆန္ဒကို သန့်ရှင်းသော ဝိညာဉ်တော်၏ ဉာဏ်အလင်းပေးခြင်းအဖြစ်ပင် ယူမှတ်ကောင်းယူမှတ်နိုင်သည်။ ထိုသို့သော လူတစ်ဦးသည် မိမိ၏ကိုယ်ပိုင် အလိုဆန္ဒကို မည်သို့ စွန့်လွှတ်လိမ့်မည်နည်း။ စွန့်လွှတ်နိုင်လိမ့်မည်မဟုတ်၊ ဇာတိပကတိကို သာ၍ ပုန်ကန်နိုင်မည်မဟုတ်ပေ။ ထို့ကြောင့်၊ သမ္မာတရားကို သင် နားမလည်သည့်အခါ၊ သင်၏ ကိုယ်ပိုင်အလိုဆန္ဒမှလာသည့် အရာများ၊ လူသား အယူအဆများနှင့် လူတစ်ဦး၏ ကိုယ်ပိုင်ကြင်နာမှု၊ ချစ်ခြင်း၊ ဆင်းရဲဒုက္ခနှင့် အဖိုးအခပေးခြင်းတို့နှင့် ကိုက်ညီသည့် အရာများကို မှန်ကန်ပြီး သမ္မာတရားနှင့် ကိုက်ညီနေသကဲ့သို့ အလွယ်တကူ တလွဲထင်နိုင်သည်။ သို့ဆိုလျှင် ဤလူသားအမှုအရာများကို သင် မည်သို့ ပုန်ကန်နိုင်မည်နည်း။ သင်သည် သမ္မာတရားကို နားမလည်သကဲ့သို့ သမ္မာတရားကို လက်တွေ့လုပ်ခြင်းက မည်သည့်အရာကို ဆိုလိုကြောင်းသင် မသိပေ။ သင်သည် အမှောင်တွင် လုံးဝ ရှိပြီး၊ မည်သည့်အရာ လုပ်ဆောင်ရမည်ကို သင် သိဖို့ မဖြစ်နိုင်ပေ။ ထို့ကြောင့် ကောင်းသည်ဟု သင်ထင်သည့်အရာကိုသာ လုပ်နိုင်ပြီး၊ အကျိုးဆက်အနေဖြင့်၊ အချို့သော သင်၏ လုပ်ရပ်များတွင် ပုံစံပျက်ပြားခြင်းများ သင် ပြုလုပ်မိသည်။ ဤအရာများထဲမှ အချို့မှာ စည်းမျဉ်းစည်းကမ်းများကို လိုက်လျှောက်ခြင်းကြောင့်ဖြစ်သည်၊ အချို့မှာ စိတ်ထက်သန်မှုကြောင့်ဖြစ်ပြီး၊ အချို့မှာ စာတန်၏ နှောင့်ယှက်မှုကြောင့် ဖြစ်သည်။ ဤသည်မှာ သမ္မာတရား နားမလည်သူတို့ ဖြစ်သည့်ပုံ ဖြစ်သည်။ အမှုအရာများ လုပ်ဆောင်သည့်အခါ ၎င်းတို့သည် အလွန် စိတ်မချရသကဲ့သို့၊ မည်သည့် တိကျမှန်ကန်မှုမျှမရှိဘဲ အချိန်မရွေး စံသွေတတ်သည်။ သမ္မာတရား နားမလည်သောလူတို့သည် အမှုအရာများကို မယုံကြည်သူများကဲ့သို့ပင် အဓိပ္ပာယ်မဲ့သည့်နည်းလမ်းဖြင့် မြင်ကြသည်။ ၎င်းတို့သည် သမ္မာတရားကို လက်တွေ့လုပ်ဆောင်ဖို့ မည်သို့ ဖြစ်နိုင်မည်နည်း။ ပြဿနာများကို ဖြေရှင်းဖို့ မည်သို့ ဖြစ်နိုင်မည်နည်း။ သမ္မာတရားကို သိနားလည်ခြင်းသည် ရိုးရှင်းသည့် ကိစ္စ မဟုတ်ပေ။ မိမိ၏ အစွမ်းအစ မည်မျှ မြင့်သည်ဖြစ်စေ၊ နိမ့်သည်ဖြစ်စေ၊ တစ်သက်တာ တွေ့ကြုံပြီးသည့်နောက်တွင်ပင်၊ ၎င်းတို့ နားလည်နိုင်သည့် သမ္မာတရား ပမာဏမှာ အလွန်နည်းပါးသကဲ့သို့၊ ၎င်းတို့ နားလည်နိုင်သည့် ဘုရားနှုတ်ကပတ်တော် ပမာဏမှာလည်း အလွန်နည်းပါးလေသည်။ အတော်အတန် ပိုမိုအတွေ့အကြုံရှိသောလူများမှာ သမ္မာတရားအချို့ကို နားလည်သောလူများဖြစ်ပြီး ၎င်းတို့သည် ဘုရားသခင်ကို ဆန့်ကျင်သည့်အရာများ လုပ်ဆောင်ခြင်းနှင့် ဆိုးယုတ်သော အရာများ သိသိသာသာ လုပ်ဆောင်ခြင်းအား အများဆုံး ရပ်တန့်နိုင်ကြသည်။ မိမိတို့၏ ကိုယ်ပိုင် ရည်ရွယ်ချက်များ ရောနှောမှုတစ်ခုမျှမရှိဘဲ ပြုမူဆောင်ရွက်ဖို့ ၎င်းတို့အတွက် မဖြစ်နိုင်ပေ။ အကြောင်းမှာ လူသားများသည် သာမန် အတွေးအခေါ်ရှိပြီး ၎င်းတို့၏ အတွေးများမှာ ဘုရားသခင်၏ နှုတ်ကပတ်တော်နှင့် အမြဲ မကိုက်ညီနိုင်ဘဲ၊ မိမိတို့ကိုယ်ပိုင် အလိုဆန္ဒ၏ ရောနှောမှုကို ရှောင်လွှဲ၍မရသောကြောင့်ဖြစ်သည်။ အရေးကြီးသည့်အရာမှာ မိမိကိုယ်ပိုင် အလိုဆန္ဒမှလာပြီး ဘုရားနှုတ်ကပတ်တော်၊ သမ္မာတရားနှင့် သန့်ရှင်းသော ဝိညာဉ်တော်၏ ဉာဏ်အလင်းပေးခြင်းတို့နှင့် ဆန့်ကျင်သော အရာများအားလုံးကို ပိုင်းခြားသိမြင်မှုရှိရန် ဖြစ်သည်။ ဤအရာက ဘုရားနှုတ်ကပတ်တော်ကို နားလည်ရန် သင် ကြိုးစားဖို့ လိုအပ်ပေသည်။ သမ္မာတရားကို သင် နားလည်သည့်အခါမှသာ ပိုင်းခြားသိမြင်မှု ရှိလိမ့်မည်ဖြစ်ပြီး၊ ထိုအခါမှသာ မကောင်းမှု ပြုမည်မဟုတ်သည်ကို သင် သေချာနိုင်ပေသည်။

သင်၏ စိတ်သဘောထားကို ပြောင်းလဲဖို့ ကြိုးစားရာတွင် သင့်ကိုယ်သင် သိနားလည်ဖို့ အားထုတ်ရမည်ဖြစ်ပြီး ထို့နောက်တွင် တိကျသော နှိုက်နှိုက်ချွတ်ချွတ် သိနားလည်ခြင်းကို ရရှိရမည်ဖြစ်ကာ ထိုသို့အားဖြင့် သင့် ကိုယ်ပိုင် သဘာဝအတွင်းရှိ စာတန်ဆန်သော အဆိပ်များကို ရှာတွေ့နိုင်သည်။ ဘုရားသခင်ကို အာခံသည်မှာ မည်သည့်အရာကို ဆိုလိုသည်ဆိုသည့်အပြင်၊ ဘုရားသခင်ကို ဆန့်ကျင်ပုန်ကန်သည်မှာ မည်သည့်အရာဆိုလိုသည်ကို သင် သိရမည်ဖြစ်ပြီး မည်သည့် လက်တွေ့လုပ်ဆောင်မှုမျိုးသည် ကိစ္စရပ်များအားလုံးတွင် သမ္မာတရားနှင့် ကိုက်ညီကြောင်းကို သင်ယူရမည်။ ဘုရားသခင်၏ အလိုတော်နှင့် လူသားမျိုးနွယ်အပေါ် သူ၏ သတ်မှတ်ချက်များကိုလည်း သိနားလည်မှု အချို့ သင် ရရှိရမည်။ ဘုရားသခင် ရှေ့မှောက်တွင် အသိစိတ်နှင့် ဆင်ခြင်တုံတရား သင် ပိုင်ဆိုင်ရမည်၊ မာနထောင်လွှားစွာ သင် စကားမပြောဆိုရ၊ သို့မဟုတ် ဘုရားသခင်ကို လိမ်လှည်လှည့်စားခြင်း မပြုရ၊ ပြီးလျှင် ဘုရားသခင်ကို ဆန့်ကျင်သည့် မည်သည့်အရာကိုမျှ သင် လုပ်ဆောင်ရတော့မည် မဟုတ်။ ထိုသို့ဖြင့် သင့်စိတ်သဘောထားကို ပြောင်းလဲပြီး ဖြစ်လိမ့်မည်။ မိမိတို့၏ စိတ်သဘောထားများ ပြောင်းလဲပြီးသော သူတို့သည် ဘုရားသခင်ကို ကြောက်ရွံ့မှုကို ခံစားကြရပြီး ၎င်းတို့၏ ဘုရားသခင်ကို ဆန့်ကျင်ပုန်ကန်မှုက တဖြည်းဖြည်း လျော့နည်းသွားလေသည်။ ထို့အပြင် ၎င်းတို့၏ တာဝန်များကို ထမ်းဆောင်ရာတွင် ၎င်းတို့နှင့်ပတ်သက်၍ အခြားသူများ စိုးရိမ်ဖို့ မလိုအပ်ကြသကဲ့သို့ ၎င်းတို့အပေါ် သန့်ရှင်းသော ဝိညာဉ်တော်က ဆုံးမပဲ့ပြင်ခြင်းအလုပ်ကို အမြဲလုပ်ဖို့ မလိုအပ်ပေ။ ၎င်းတို့သည် အခြေခံအားဖြင့် ဘုရားသခင်ကို ကျိုးနွံနာခံနိုင်ကြပြီး အမှုအရာများအပေါ် ၎င်းတို့၏ အမြင်များက သမ္မာတရားနှင့် ကိုက်ညီ၏။ ဤအရာအားလုံးသည် ဘုရားသခင်နှင့် သဟဇာတဖြစ်လာခြင်း သဘောသက်ရောက်ပေသည်။ တစ်စုံတစ်ဦးက အလုပ်အချို့ကို သင့်ထံ လက်လွှဲသည် ဆိုပါစို့။ သင့်ကို စီမံခန့်ခွဲရန်၊ ကြီးကြပ်ပေးရန် မည်သူကိုမျှ သင် မလိုအပ်ပေ။ သင်သည် ဤအလုပ်ကို ဘုရားနှုတ်ကပတ်တော်နှင့် ဆုတောင်းခြင်းဖြင့်သာ အပြီးသတ်နိုင်သည်။ ဤအလုပ်လုပ်သည့် အတောအတွင်းတွင် သင်သည် ဝတ်ကျေတမ်းကျေမဖြစ်၊ မာနထောင်လွှားခြင်း မရှိ၊ သို့မဟုတ် မိမိကိုယ်ကို မှန်သည်ဟု မယူဆသကဲ့သို့ သင့်သဘောအတိုင်း အမှုအရာများကို သင် မလုပ်ဆောင်ပေ။ အခြားမည်သူကိုမျှ သင် စိတ်မကျဉ်းကျပ်စေသကဲ့သို့ အခြားသူများကို မေတ္တာကရုဏာကြီးမားစွာ ကူညီနိုင်သည်။ ထောက်ပံ့မှုနှင့် အကျိုးကျေးဇူးကို လူတိုင်းရရှိရန် သင် ကူညီနိုင်ပြီး ဘုရားသခင်ကို ယုံကြည်ခြင်း လမ်းကြောင်းမှန်ပေါ် ဝင်ရောက်ရန် လူတို့ကို သင် လမ်းပြနိုင်သည်။ ထို့အပြင် ဤအလုပ်ကာလအတောအတွင်းတွင် သင်သည် ကိုယ်ပိုင် အဆင့်အတန်း၊ သို့မဟုတ် အကျိုးစီးပွားများကို မရှာဖွေ၊ သင် ထိုက်ထိုက်တန်တန်မရသည့် မည်သည့်အရာကိုမျှ မိမိအတွက် မယူ၊ သင့်ကိုယ်သင်အတွက် ထုတ်ပြောခြင်းမရှိသကဲ့သို့ တစ်ဦးတစ်ယောက်က သင့်ကို မည်သို့ ဆက်ဆံသည်ဖြစ်စေ၊ ၎င်းတို့ကို ကောင်းမွန်စွာ သင် ဆက်ဆံသည်။ သို့ဆိုလျှင် သင်သည် အတော်အတန် ကောင်းမွန်သည့် ဝိညာဉ်ရင့်ကျက်မှုရှိသော တစ်စုံတစ်ဦး ဖြစ်လိမ့်မည်။ လူတစ်ဦးအတွက် အလုပ်အချို့ကို တာဝန်ယူပြီး ဘုရားသခင် ရွေးချယ်ထားသူတို့ကို သူ၏ နှုတ်ကပတ်တော် စစ်မှန်မှုထဲသို့ ခေါ်ဆောင်ရန်မှာ ရိုးရှင်းသော ကိစ္စတစ်ရပ် မဟုတ်ပေ။ သမ္မာတရား စစ်မှန်မှုမပါဘဲ ထိုအရာကို လုပ်ဆောင်၍ မရနိုင်ပေ။ အလုပ်ထဲတွင် ကြီးမားသည့် ဆုကျေးဇူးများကို အားကိုးရင်း လဲကျပြီး ရှုံးနိမ့်သည့်သူများစွာ ရှိသည်။ သမ္မာတရား မရှိသော လူတို့သည် လုံးဝ အားကိုး၍မရနိုင်၊ ၎င်းတို့၏စိတ်သဘောထားများ မပြောင်းလဲပါက သာ၍ပင် အားကိုး၍မရနိုင်ပေ။ ယခုတွင် သင် ဝိညာဉ်ရင့်ကျက်မှုမှာ အဘယ်နည်း။ သင့်ကို မြှောက်ပင့်သည့်သူ တစ်စုံတစ်ဦး သင် မည်သို့ ဆက်ဆံသင့်သနည်း။ တစ်စုံတစ်ဦးသည် သင့်အပေါ် ထင်မြင်ချက်များရှိပါက၊ သို့မဟုတ် သင့်ကို အပြစ်ရှာသည့်သဘောဖြင့် ကြည့်ပါက ၎င်းတို့ကို မျှတစွာနှင့် အကျိုးသင့်အကြောင်းသင့် သင် မည်သို့ ဆက်ဆံလိမ့်မည်နည်း။ သင်သည် လူများကို သင်၏ ခံစားချက်များပေါ် မှီခိုခြင်းမရှိဘဲ ဘုရားသခင်၏ သတ်မှတ်ချက်များအတိုင်း လုံးလုံးလျားလျား ရာထူးတိုးကာ ရွေးချယ်နိုင်သလော။ ယခု ရှိသည့်အတိုင်း သင်၏ ဝိညာဉ်ရင့်ကျက်မှုဖြင့် ဤအရာများကို အမှန်တကယ် သင် လုပ်ဆောင်နိုင်သလော။ သတ်မှတ်ထားသည့် နေရာတွင် သင်သည် နှစ်အတော်ကြာ အလုပ်လုပ်ပြီးနောက်တွင် လူအများစုက သင့်အပေါ် ကောင်းမွန်သည့် အကဲဖြတ်ချက်တစ်ခု မရှိပါက ဤသည်မှာ သင်သည် သင်၏တာဝန်ကို လုံလောက်အောင် ကောင်းစွာ မလုပ်သကဲ့သို့ ဘုရားအသုံးပြုခြင်းအတွက် မသင့်တော်ဟု ဆိုလိုပေသည်။ သင်လုပ်သည့်အရာကို ကောင်းမွန်ပြီး သင့်လျော်ခြင်းအဖြစ် လူအများစုက မြင်ပါက သင်သည် အခြေခံအားဖြင့် အသုံးပြုခြင်းခံရရန် သင့်တော်ပေသည်။ သင်သည် သမ္မာတရား မရှိပါက ဘုရားသခင်၏ အသုံးပြုခြင်းအတွက် သင့်တော်သည့်အဆင့်တစ်ခုသို့ ရောက်ရန် သင့်အတွက် မဖြစ်နိုင်။ သင့်တော်ရန် သမ္မာတရားကို သင် ရရှိရမည်။ 

အသက်တာကို ရှာဖွေရာ၌ သင်သည် အရာနှစ်ခုကို အာရုံစိုက်ရမည်- ပထမမှာ၊ ဘုရားသခင်၏ နှုတ်ကပတ်တော်များ အတွင်းရှိ သမ္မာတရားကို နားလည်ခြင်းနှင့် ဒုတိယမှာ၊ ဘုရားသခင်၏ နှုတ်ကပတ်တော်များအတွင်း၌ သင့်ကိုယ်သင် နားလည်ခြင်းတို့ ဖြစ်သည်။ ဤသည်မှာ အခြေခံအကျဆုံးအရာ နှစ်ခုဖြစ်သည်။ ဘုရားသခင်၏ နှုတ်ကပတ်တော် ပြင်ပတွင် အသက်၊ သို့မဟုတ် သမ္မာတရားမရှိပေ။ သမ္မာတရားကို ဘုရားသခင်၏ နှုတ်ကပတ်တော်အတွင်း၌ မရှာဖွေလျှင် ယင်းကို သင် မည်သည့်နေရာ၌ ရှာဖွေမည်နည်း။ ဤလောကတွင် သမ္မာတရား အဘယ်မှာရှိသနည်း။ ကမ္ဘာလောက၏ သတင်းစာများနှင့် သတင်းဌာနတို့သည် ဘုရားနှုတ်ကပတ်တော်ကို အစီရင်ခံတင်ဆက်သလော။ လောက၏ နိုင်ငံရေးပါတီများသည် ဘုရားသခင်ကို သက်သေခံသလော။ ကမ္ဘာလောက၏ မည်သည့်တိုင်းနိုင်ငံတွင်မဆို ဘုရားနှုတ်ကပတ်တော်ကို ပွင့်ပွင့်လင်းလင်း ဖြန့်ဝေဖို့ ဖြစ်နိုင်သလော။ သေချာပေါက် မဖြစ်နိုင်ချေ။ ဤအကြောင်းကြောင့် ကမ္ဘာပေါ်တွင် သမ္မာတရားတစ်ခုမျှ မရှိခြင်း၊ စာတန်နတ်ဆိုးက ကမ္ဘာကို အုပ်စိုးရခြင်းနှင့် ကမ္ဘာကြီးသည် မှောင်မိုက်ပြီး ဆိုးယုတ်ရခြင်း ဖြစ်သည်။ သမ္မာတရားတစ်စက်မျှပင် ရှိပါသလော။ ဘုရားသခင်၏ နှုတ်ကပတ်တော်များထဲရှိ သမ္မာတရားကို နားလည်ခြင်းနှင့်ဆိုင်သော အရေးကြီးဆုံး အပိုင်းများမှာ ဘုရားသခင်ကို သူ၏ နှုတ်ကပတ်တော်များအတွင်း၌ နားလည်ခြင်း၊ လူ့အသက်တာကို သူ၏ နှုတ်ကပတ်တော်များအတွင်း၌ နားလည်ခြင်း၊ သူ၏ နှုတ်ကပတ်တော်များအတွင်းတွင် မိမိကိုယ်ကို အမှန်တကယ် နားလည်ခြင်း၊ လူသားဖြစ်တည်ခြင်း၏ အဓိပ္ပာယ်ကို ရှာဖွေတွေ့ရှိခြင်းနှင့် သမ္မာတရား၏ အခြားသွင်ပြင်လက္ခဏာများ ဖြစ်၏။ သမ္မာတရားအားလုံးသည် ဘုရားနှုတ်ကပတ်တော်များထဲတွင် ရှိသည်။ ဘုရားနှုတ်ကပတ်တော်မှတစ်ဆင့်သာ သင်သည် သမ္မာတရားအတွင်းသို့ ဝင်ရောက်နိုင်သည်။ ဘုရားသခင်၏ နှုတ်ကပတ်တော်များအား တွေ့ကြုံခံစားခြင်းနှင့် လက်တွေ့လုပ်ဆောင်ခြင်းအားဖြင့်သာ သမ္မာတရားကို နားလည်မှုအား သင်စွမ်းဆောင်ရရှိနိုင်ပြီး သမ္မာတရားကို စစ်မှန်စွာ နားလည်ခြင်းသည် ဘုရားနှုတ်ကပတ်တော်များကို နားလည်ခြင်းဟု အဓိပ္ပာယ်ရသည်။ ဤသည်မှာ အခြေခံအကျဆုံး အရာပင် ဖြစ်သည်။ အချို့သူများသည် အမှုဆောင်၍ တရားဟောကြ၍ ဘုရားနှုတ်ကပတ်တော်များကို အပေါ်ယံအားဖြင့် မိတ်သဟာယ ပြုနေကြသည့်ပုံပေါ်သော်ငြားလည်း ၎င်းတို့သည် ဘုရားသခင်၏ နှုတ်ကပတ်တော်များ၏ တိုက်ရိုက်အနက် အဓိပ္ပာယ်များကိုသာ ဆွေးနွေးနေကြခြင်းဖြစ်ပြီး မည်မည်ရရ ဖြစ်သော အရာတစ်ခုမျှ ပြောဆိုခြင်း မရှိပေ။ သူတို့၏ ဒေသနာများသည် ဘာသာစကား ပြဋ္ဌာန်းစာအုပ်မှ သင်ကြားမှုများ ကဲ့သို့၊ တစ်ချက်ပြီးတစ်ချက်နှင့် တစ်ကဏ္ဍပြီးတစ်ကဏ္ဍ စီစဉ်ထားပြီး၊ ၎င်းတို့ပြီးဆုံးသွားသည့်အခါ၊ လူတိုင်းက “ဤသူသည် လက်တွေ့အရှိတရားကိုပိုင်ဆိုင်၏။ သူသည် အလွန်ကောင်းမွန်စွာနှင့် အင်မတန် အသေးစိတ်ကျကျ ဟောကြား၏” ဟုပြောလျက် ချီးကျူးထောမနာပြုကြ၏။ ထိုသို့သော လူများ ဟောကြားပြီးသောအခါ အခြားသူများကို ၎င်းတို့၏ တရားဒေသနာများကို စုဆောင်းပြီး အသင်းတော်အတွင်းသို့ ပို့ရန် ပြောဆိုကြလေသည်။ ဤအရာကို လုပ်ဆောင်ရာတွင် ၎င်းသည် လူတို့ကို အထင်အမြင်မှားစေသောသူတစ်ဦး ဖြစ်လာသည်။ ဒေသနာများတွင် ဘုရားနှုတ်ကပတ်တော်များကို ၎င်းတို့ ကိုးကားကြသဖြင့် သူတို့၏ ဒေသနာများက သမ္မာတရားနှင့် ကိုက်ညီသည်ဟု ထင်ရသည်။ သို့သော် ၎င်းတို့သည် ဆက်စပ်အခြေအနေ မရှိဘဲ ကိုးကားကာ မူမမှန်သော အနက်ဖွင့်ဆိုချက်များကို ပေးသဖြင့် ယင်းတို့မှာ စည်းမျဉ်းနှင့် ဆန့်ကျင်လေသည်။ သာ၍စေ့စပ်သေချာစွာ ပိုင်းခြားသိမြင်ကြည့်ပါက ထိုအရာများသည် စကားများနှင့် အယူဝါဒများ၊ လူသား၏ စိတ်ကူးစိတ်သန်းအချို့နှင့် အယူအဆများအပြင် ဘုရားသခင်အား ဘောင်ခတ်ထားသည့် အရာတချို့မှလွဲ၍ အခြားမည်သည့်အရာမျှ မဟုတ်ကြောင်း သင်တို့တွေ့လိမ့်မည်။ ဤမိတ်သဟာယမျိုးနှင့် တရားဟောကြားမှုမျိုးသည် ဘုရားသခင်၏ အမှုတော်ကို နှောင့်ယှက်ခြင်းတစ်ရပ်နှင့် ညီမျှသည်မဟုတ်လော။ ဤသည်မှာ ဘုရားသခင်ကို ဆန့်ကျင်သည့် အစေခံခြင်းဖြစ်၏။ ဆင်ခြင်တုံတရားရှိသော လူတစ်ဦးသည် မိမိတို့ကိုယ်ပိုင် စကားအတိုင်းအတာနှင့် ပတ်သက်၍ ကန့်သတ်ချက်များ သတ်မှတ်ရမည်။ မည်သည့်စကားမျိုး ပြောသင့်သည်၊ မည်သည့်အရာက မိမိတို့တာဝန်များ လုပ်ဆောင်ခြင်းနှင့် သက်ဆိုင်သည်ဆိုသည်နှင့် မည်သည့်စကားမျိုးကိုသာ ဘုရားသခင်က ပြောနိုင်သည်ဆိုသည်တို့ကို ၎င်းတို့ သိသင့်သည်။ လူသည် ဘုရားသခင်၏ နေရာတွင် ရပ်ကာ စကားမပြောသင့်။ ဘုရားသခင် အလုပ်လုပ်ပုံကို မည်သူမျှ နားမလည်နိုင်သောကြောင့်၊ တစ်ဦးတလေက ဘုရားသခင်ကို မည်သို့ အဓိပ္ပာယ်ဖွင့်ဆိုနိုင်မည်နည်း။ ဘုရားသခင်ကို အဓိပ္ပာယ်ဖွင့်ဆိုရန် လူသည် အရည်အချင်းမပြည့်မီပေ။ ယုတ္တိမတန်သောအရာ တစ်ခုတလေကို လုပ်ဆောင်ခြင်းအား ရှောင်ရှားရန် ဤအရာကို နားလည်ထားရမည်။ ဆင်ခြင်တုံတရားရှိသော လူတစ်ဦးအနေဖြင့် သင်၏ နေရာကို သင် သိရမည်၊ ပြောရန် မှန်ကန်သည့်အရာကို သိရမည်ဖြစ်ပြီး မပြောသင့်သည့် မည်သည့်အရာကိုမျှ သင်မပြောရပေ။ သင့်ကို ယခင်က တစ်စုံတစ်ခု ဘုရားသခင် ပြောခဲ့လျှင်ပင် အခြားသူများထံ ထိုအရာကို သွားမပြောရပေ။ သင်သည် ယုံကြည်ခြင်းရှိပါက၊ ဘုရားနှုတ်ကပတ်တော်က သမ္မာတရား ဖြစ်သည်ကို သင် အသိအမှတ်ပြုပါက ထိုအရာကို သင်လက်တွေ့လုပ်ဆောင်သင့်၏။ ထိုအကြောင်းကို ပြောဆိုခြင်းမျှသည် မည်သည့်ကောင်းကျိုးမျှ မပြုပေ။ အခြားသူများအား သင့်ကို နားထောင်ရန်၊ သင် ပြောသည့်အရာကို နာခံရန် အမြဲဆန္ဒရှိခြင်းသည် မာနထောင်လွှားသည် မဟုတ်လော။ ဘုရားသခင်၏ အရေးကိစ္စနှင့်စပ်လျဉ်း၍ သင် နားမလည်ပါက နားမလည်ခြင်းသာ ဖြစ်၏။ ထိုအရာတို့ကို နားလည်သယောင် ဟန်မဆောင်နှင့်၊ သို့မဟုတ် လူတတ်ကြီးအဖြစ် ဟန်မဆောင်နှင့်။ ယင်းသည် ရွံ့စရာကောင်းလွန်းလှ၏။ သင်သည် ထင်ရှားကျော်ကြားမှုကို မောင်ပိုင်စီးလိုလျက် အရာရာကို နားလည်သည့်အလား ဘုရားသခင်၏ နေရာတွင် ရပ်ကာ အမြဲ ကြွားဝါချင်သည်။ သင်သည် ဤအရာ၊ ထိုအရာ လုပ်ဆောင်နေစဉ်တွင် ဘုရားသခင်၏ အမည်ကိုအလွဲသုံးစားရန် ဆန္ဒရှိသည်။ ယင်းမှာ ပုံမှန်လူတစ်ဦး၏ အသိစိတ် ဖြစ်သလော။ သမ္မာတရားကို လက်တွေ့လုပ်ဆောင်ခြင်း ဖြစ်သလော။ ဘုရားသခင်၏ အတွေးများကို သင် သိသလော။ ဘုရားသခင်၏ ဉာဏ်ပညာကို သင် ပိုင်ဆိုင်သလော။ လူတို့သည် သမ္မာတရားဖြင့် ပြင်ဆင်ဖို့မပြောနှင့်၊ မိမိတို့ကိုယ်တိုင် သမ္မာတရားကို နားမလည်ကြချေ။ ဘုရားသခင်ကို ၎င်းတို့ သက်သေမခံနိုင်သကဲ့သို့ ဘုရားသခင်ကို ကျိုးနွံနာခံခြင်းပင် မပြုနိုင်ကြချေ။ သို့တိုင် ဘုရားသခင်၏ နာမတော်အားဖြင့် စကားပြောကာ ပြုမူဆောင်ရွက်ချင်ကြ၏။ လူတိုင်းက ဤရည်မှန်းချက်ရှိကြသည်။ ယင်းသည် ရှက်ဖွယ်အကောင်းဆုံးနှင့် ယုတ္တိမတန်ဆုံးသော အရာဖြစ်သည်။ 

ယခုတွင် ကမ္ဘာအနှံ့မှ လူတို့သည် မှန်သော လမ်းခရီးကို ရှာဖွေလာနေကြသည်၊ ထို့ကြောင့် ဘုရားသခင်အတွက် သင်သည် မည်သို့ သက်သေခံသင့်သနည်း။ သင်သည် ဆင်ခြင်တုံတရားမရှိပါက၊ မာနထောင်လွှား၊ စိတ်ကြီးဝင်၊ ပြောင်းလဲလွယ်ပြီး ဒေါသတကြီးလျှောက်ရမ်းနေပါက သင်သည် ဘုရားသခင်ကို အာခံနေပြီး သူ့ကို ပြစ်မှားစော်ကားနေခြင်း ဖြစ်သည် မဟုတ်လော။ ဤသည်မှာ သင်၏ တာဝန်ကို လုပ်ဆောင်ခြင်း မဟုတ်သကဲ့သို့ ဘုရားသခင်ကို သက်သေခံခြင်း သာ၍ပင် မဟုတ်ချေ။ ဤသည်မှာ အမှန်တွင် သင်၏ ဆိုးယုတ်သော သဘာဝကို ထုတ်ဖော်ပြခြင်း ဖြစ်သည်။ အမှန်တကယ် သိမ်းပိုက်ခံရပြီးသူတို့သည် မည်သို့ စစ်မှန်စွာ ပြောဆိုပြီး တကယ့် သက်သေအချို့ မည်သို့ခံရမည်ကို သင်ယူရမည်။ သင်၏ ဘဝအတွေ့အကြုံကို ဝေမျှခြင်းသည် အခြားမည်သည့်အရာမဆိုထက် ကောင်း၏။ ကြီးမားသည့် သီအိုရီများကို ကြွားဝါကာ ပြောဆိုခြင်းသည် အဘယ်အသုံးဝင်သနည်း။ ဘုရားသခင်၏ အမှုတော်ကို နှစ်အတော်ကြာ တွေ့ကြုံသည့်နောက်တွင် လူတို့သည် ကောင်းစွာ မပြုမူကြသေးချေ။ ၎င်းတို့၏ ကိုယ်ပိုင်လက္ခဏာများအရ လူတို့သည် ဘုရားသခင်အတွက် သက်သေခံရန် မထိုက်တန်ကြချေ။ ယုတ္တိမတန်သကဲ့သို့ မာနထောင်လွှားသော လူတို့သည် ဘုရားသခင်အတွက် သက်သေခံရန် ဆန္ဒရှိကြဆဲဖြစ်သည်။ သင်သည် ဘုရားသခင်ကို အရှက်ရစေပြီး ပြစ်မှားစော်ကားနေခြင်း ဖြစ်သည် မဟုတ်လော။ ဘုရားသခင်ကို သင် နားမလည်ပေ။ ထို့အပြင် သင်၏ စိတ်သဘောထားသည် ဘုရားသခင်ကို အာခံဆဲဖြစ်၏။ သင်၏ သက်သေခံခြင်းနှင့် ပတ်သက်၍ မနှစ်မြို့စရာ ရသဂုဏ်တစ်ခု ရှိသည် မဟုတ်လော။ ထို့ကြောင့် လူသည် ဘုရားသခင်အတွက် သက်သေခံရန် မထိုက်တန်ချေ။ တစ်စုံတစ်ဦးက “တရုတ်ပြည်မတွင် ကျွန်ုပ်တို့ထံ ဘုရားသခင်၏ အမှုတော်အကြောင်း သက်သေခံပေးနိုင်မည်လော”ဟု ပြောပြီး သင်က “ကျွန်ုပ်တို့သည် ဘုရားသခင်၏ အမှုတော်ကို နှစ်အတော်ကြာ တွေ့ကြုံပြီးဖြစ်သည်။ ထို့ကြောင့် ဘုရားသခင်အတွက် သက်သေခံရန် ကျွန်ုပ်တို့ အရည်အချင်း ပြည့်မီသည်ဟု ထင်ပါသည်”ဟု ပြောလျှင် ဤသည်မှာ ပြဿနာတစ်ခု မဟုတ်လော။ နောက်တစ်ဖန် ဤသည်မှာ ယုတ္တိမတန်ပေ။ လူသည် ဘုရားသခင်အတွက် သက်သေခံရန် မထိုက်တန်ချေ။ သင်က “ဘုရားသခင်အတွက် သက်သေခံရန် ကျွန်ုပ်တို့ မထိုက်တန်ပါ။ သို့တိုင် ဘုရားသခင်သည် ကျွန်ုပ်တို့ကို ကယ်တင်ခဲ့ပြီး ကျေးဇူးတော်ပြခဲ့သည်။ အချို့သော ကျေးဇူးတော်ကို ကျွန်ုပ်တို့ ရရှိပြီးဖြစ်ကာ ဘုရားသခင်၏ အမှုတော်အချို့ကို တွေ့ကြုံပြီးဖြစ်သည်။ ထို့ကြောင့် မိတ်သဟာယတွင် ကျွန်ုပ်တို့ ပါဝင်နိုင်သော်လည်း ဘုရားသခင်အတွက် သက်သေခံနေသည်ဟု တကယ် မှတ်ယူ၍မရနိုင်ပါ။ ကျွန်ုပ်တို့၏ ကိုယ်ပိုင် အတွေ့အကြုံများကိုသာ ကျွန်ုပ်တို့ ပြောဆိုနိုင်သည်”ဟုသာ ပြောသင့်ပေသည်။ သင်ကိုယ်တိုင်သည် ဘုရားသခင်အားဖြင့် မည်သို့ သိမ်းပိုက်ခံရသည်၊ ထိုအချိန်က မည်သည့် ဖောက်ပြန်ပျက်စီးမှုများအား သင် ထုတ်ဖော်ပြခဲ့သည်၊ သင် မာနထောင်လွှားခဲ့ပုံ၊ သိမ်းပိုက်ခံရပြီးနောက်တွင် မည်သည့်ရလဒ်မျိုး ထွက်လာခဲ့သည်ဆိုသည်နှင့် မည်သည့် စိတ်ဆုံးဖြတ်ချက်မျိုး သင်ရှိခဲ့သည်ဆိုသည်တို့နှင့် ပတ်သက်၍ မိတ်သဟာယပြုရန်မှာ သင့်အတွက် အဆင်ပြေသည်။ အမှန်တွင် ဘုရားသခင်အတွက် သက်သေခံရန် တကယ့် အတွေ့အကြုံများအကြောင်း ပြောဆိုခြင်းသည် ဘုရားသခင်၏ အလိုတော်နှင့် အကိုက်ညီဆုံးဖြစ်ကာ ဘုရားသခင် တောင်းဆိုသည့်အရာ ဖြစ်သည်။ ဘုရားသခင်အတွက် သက်သေခံရန် ရာထူးတစ်ခုယူဖို့ ဆန္ဒရှိခြင်းသည် ကြီးမားသည့် အမှားတစ်ခု ဖြစ်သည်။ သင်သည် ဆင်ခြင်တုံတရား မရှိသကဲ့သို့ မာနလည်းထောင်လွှား၏။ သင်က “ကျွန်ုပ်၏ အတွေ့အကြုံ အချို့အကြောင်း ကျွန်ုပ် ပြောမည်။ သို့သော် ဘုရားသခင်အတွက် သက်သေခံရန် ကျွန်ုပ် မထိုက်တန်ပါ။ ပထမဦးစွာ တစ်စုံတစ်ရာနှင့်ပတ်သက်၍ ကျွန်ုပ် မိတ်သဟာယပြုပါမည်။ ဘုရားသခင်သည် တရုတ်နိုင်ငံတွင် အဘယ်ကြောင့် လူ့ဇာတိခံယူခဲ့သနည်း။ ဤအရာကို သင်တို့ အတော်လေး နားမလည်ဖြစ်နိုင်သည်။ ဤအရာကို ဘုရားသခင်၏ အမှုတော်မှ ကျွန်ုပ်တို့ နားလည်ပြီး ဖြစ်သည်။ ကျွန်ုပ်တို့ တရုတ်လူမျိုးများသည် အဆင်းနီသော နဂါးကြီး ခွေလဲလျောင်းရာနေရာတွင် မွေးဖွားကြသည်၊ ညစ်ညမ်းသောနေရာတွင် ကြီးပြင်းခဲ့ကြသည်။ စာတန်၏ နက်နက်ရှိုင်းရှိုင်း ဖောက်ပြန်ပျက်စီးစေခြင်းကို ကျွန်ုပ်တို့ ခံရပြီး ဖြစ်သည်။ မည်သူမဆိုထက် ကျွန်ုပ်တို့ လိမ်ညာကြသည်၊ ကျွန်ုပ်တို့၏ လူ့သဘာဝက အချို့တဲ့ဆုံးဖြစ်သည်။ လူသားမျိုးနွယ်နှင့် ဆင်တူခြင်းတစ်ခုမျှ မရှိဘဲ အနိမ့်ကျဆုံးသော ဂုဏ်သိက္ခာ ရှိကြသည်။ အခြားသော တိုင်းနိုင်ငံများနှင့် ဒေသများမှ ဘုရားသခင် ရွေးချယ်ထားသောလူတို့နှင့် ယှဉ်ကြည့်ရာတွင် ကျွန်ုပ်တို့သည် အနိမ့်ကျဆုံး၊ အညစ်ညမ်းဆုံးနှင့် ဖောက်ပြန်ပျက်စီးမှုအရှိဆုံးသော လူများ ဖြစ်သည်။ ဤသည်မှာ ဘုရားသခင်အတွက် သက်သေခံရန် ကျွန်ုပ်တို့ မထိုက်တန်ရသည့် အကြောင်းရင်း ဖြစ်သည်။ သို့တိုင် ကျွန်ုပ်တို့သည် ဘုရားသခင်၏ ကြီးမြတ်သည့် ကယ်တင်ခြင်းထဲသို့ ခေါ်ဆောင်ခြင်းခံရပြီးဖြစ်ကာ ဘုရားသခင်၏ ကြီးမြတ်သည့် မေတ္တာကို ရရှိပြီးဖြစ်သည်။ ထို့ကြောင့် ကျွန်ုပ်တို့၏ကိုယ်ပိုင် အတွေ့အကြုံဆိုင်ရာ သက်သေခံချက်များကို ကျွန်ုပ်တို့ ပြောဆိုရမည်။ ဘုရားသခင်၏ ကျေးဇူးတော်ကို ကျွန်ုပ်တို့ မထိန်းချုပ်သင့်ပါ”ဟု ပြောသင့်ပေသည်။ ဤသို့သော အရာတစ်ခုကို ပြောခြင်းသည် ပိုမိုယုတ္တိတန်ပေသည်။ လူသားတို့သည် ဘုရားသခင်၏ သိမ်းပိုက်ခြင်း ခံရပြီးသည့်နောက်တွင် ၎င်းတို့ မာနထောင်လွှားစွာ စကားမပြောဆိုမိဖို့ သေချာစေရန် အသိစိတ်ကို အနည်းဆုံးအနေဖြင့် ပိုင်ဆိုင်သင့်သည်။ “မြေပေါ်က မစင်ကဲ့သို့” နိမ့်ကျသည့် အဆင့်အတန်းကို ၎င်းတို့ လက်ခံပြီး စစ်မှန်သည့် အမှုအရာအချို့ ပြောဆိုခြင်းက ၎င်းတို့အတွက် အကောင်းဆုံးဖြစ်လိမ့်မည်။ ဤသည်မှာ အကောင်းဆုံး ဖြစ်လိမ့်မည်။ အထူးသဖြင့် ဘုရားသခင်ကို သက်သေခံနေသည့်အခါ အနှစ်မဲ့၊ သို့မဟုတ် ယုံတမ်းစကား ပြောဆိုမှုမရှိဘဲနှင့် ဖန်တီးထားသော အလိမ်အညာများ မပါဘဲ စိတ်နှလုံးမှ အနှစ်သာရရှိသော တစ်စုံတစ်ရာကို သင် ပြောနိုင်လျှင် သင်၏ စိတ်သဘောထား အမှန်တကယ် ပြောင်းလဲပြီးဖြစ်လိမ့်မည်။ ဤသည်မှာ ဘုရားသခင်၏ သိမ်းပိုက်ခြင်းကို သင်ခံရပြီးသည်နှင့်တစ်ပြိုင်နက် ဖြစ်ပေါ်သင့်သည့် ပြောင်းလဲမှုဖြစ်သည်။ ဤဆင်ခြင်တုံတရား ပမာဏကိုပင် သင်မပိုင်ဆိုင်နိုင်လျှင်၊ သင်သည် အမှန်တကယ် လူသားမျိုးနွယ်နှင့် ဆင်တူမှုတစ်ခုတစ်လေမျှ မရှိပေ။ အနာဂတ်တွင် တိုင်းနိုင်ငံအားလုံးနှင့် ဒေသအားလုံးမှ ဘုရားသခင် ရွေးချယ်ထားသောသူများက ဘုရားသခင်၏ ရှေ့မှောက်သို့ ပြန်ရောက်ကြပြီးဖြစ်ကာ သူ့နှုတ်ကပတ်တော်များ၏ သိမ်းပိုက်ခံရပြီးချိန်တွင် ဘုရားသခင်ကို ချီးမွမ်းခြင်း၌ ကြီးစွာသော အစုအဝေးတစ်ခုတွင် သင်သည် အဆက်မပြတ် ကြွားလုံးထုတ်ပြီး ဝါကြွားရင်း တစ်ဖန် မာနထောင်လွှားစွာ စတင်ပြုမူပါက သင်သည် လုံးလုံးလျားလျား ဖျက်ဆီးခံရမည်ဖြစ်ပြီး ဖယ်ရှားရှင်းလင်းခြင်း ခံရလိမ့်မည်ဖြစ်သည်။ လူတို့သည် မှန်မှန်ကန်ကန် အမြဲ ပြုမူရမည်၊ မိမိ၏ ပင်ကိုလက္ခဏာနှင့် အဆင့်အတန်းတို့ကို သတိပြုရမည်ဖြစ်ပြီး လမ်းဟောင်းများထဲသို့ ပြန်မသွားရပေ။ စာတန်၏ ပုံသဏ္ဌာန်သည် လူသား၏ မာနထောင်လွှားမှုနှင့် စိတ်ကြီးဝင်မှုတို့တွင် အထူးထင်ရှားသည်။ သင်ကိုယ်တိုင်၏ ဤရှုထောင့်ကို သင် မပြောင်းလဲပါက လူသား၏ပုံသဏ္ဌာန် သင် ဘယ်သောအခါမျှ ရှိလိမ့်မည် မဟုတ်သကဲ့သို့၊ စာတန်၏ မျက်နှာကို အမြဲပိုင်ဆိုင်ရလိမ့်မည်။ မာနထောင်လွှားခြင်းနှင့် စိတ်ကြီးဝင်ခြင်းတို့ကို ဖြေရှင်းခြင်းသည် အခက်အခဲဆုံးအရာဖြစ်ပြီး သင်၏ မာနထောင်လွှားခြင်း၊ စိတ်ကြီးဝင်ခြင်းတို့အပေါ် အနည်းငယ်သော သိမြင်ခြင်း ရှိရုံမျှဖြင့် သင့်အား အလုံးစုံသော ပြောင်းလဲခြင်းတစ်ခုကို ရရှိစေမည်မဟုတ်ချေ။ စစ်ဆေးမှုများ ပေါင်းစုံ သည်းခံဖို့ သင် လိုအပ်လိမ့်ဦးမည်။ တရားစီရင်ခြင်း၊ပြစ်တင်ဆုံးမခြင်းနှင့် ပြုပြင်ခံရခြင်းတို့မရှိဘဲနှင့်၊ ရေရှည်တွင် သင် အန္တရာယ် ရှိလိမ့်ဦးမည်။ အနာဂတ်တွင် ကမ္ဘာအနှံ့ရှိ ဘုရားသခင် ရွေးချယ်ထားသောလူများသည် သူ၏ အမှုတော်ကို လက်ခံပြီး “ကျွန်ုပ်တို့သည် ကြာမြင့်သောအချိန်ကတည်းက အသိဉာဏ်ပွင့်လင်းခဲ့သည်မှာ ဘုရားသခင်သည် တရုတ်ပြည်၌ အောင်မြင်သောသူတစ်စုကို ရရှိခဲ့ပြီးဖြစ်သည်” ဟု ပြောကြလေသည်။ သင်တို့က ဤအရာကို ကြားသည့်အခါ “ငါတို့၌ မည်သည့်အရာမျှ ကြွားဝါစရာမရှိပေ၊ အရာအားလုံးသည် ဘုရားသခင်၏ကျေးဇူးတော်အားဖြင့် ပေးထားခြင်း ဖြစ်သည်။ ငါတို့သည် အောင်မြင်သောသူများဟု အခေါ်မခံထိုက်ပေ” ဟု တွေးကြလိမ့်မည်။ သို့ရာတွင် အချိန်ကြာလာသည်နှင့်အမျှ တစ်စုံတစ်ခု ပြောနိုင်ကြောင်းနှင့် သင်၌ လက်တွေ့အရှိတရား အနည်းငယ် ရှိလာကြောင်း သင့်ကိုယ်သင် စတင်တွေ့မြင်လာကာ “နိုင်ငံခြားသားများပင် သန့်ရှင်းသော ဝိညာဉ်တော်၏ ဉာဏ်အလင်းပေးခြင်း ရရှိပြီးဖြစ်ကြကာ ဘုရားသခင်သည် တရုတ်ပြည်တွင် အောင်မြင်သူတစ်စုကို ပြုပြီးဖြစ်သည်ဟု သူတို့က ပြောကြသည်။ သို့ဖြစ်၍ ငါတို့သည် အောင်မြင်သူများဟု ယူဆခံရသင့်သည်”ဟု တွေးဆလိမ့်မည်။ သင်သည် ယခုအခါတွင် သင်၏စိတ်နှလုံးထဲ၌ ဤသိမှတ်ခြင်းကို တိတ်တဆိတ် ခွင့်ပြုလိမ့်မည်ဖြစ်ပြီး နောက်ပိုင်းတွင် လူသိရှင်ကြား ဝန်ခံသဘောတူမှုတစ်ခု တကယ်ကို ပြုလိမ့်မည်။ လူသားများသည် ချီးမွမ်းခံရခြင်း၊ သို့မဟုတ် ဂုဏ်အဆင့်တန်းအားဖြင့် စမ်းသပ်ခံရခြင်းကို မခံရပ်နိုင်ကြပေ။ သင်သည် အစဉ် ချီးမွမ်းခြင်းခံရပါက၊ သင်သည် အန္တရာယ် ရှိပေသည်။ စိတ်သဘောထား မပြောင်းသူများသည် နောက်ဆုံးတွင် ခိုင်မာစွာ ရပ်တည်နိုင်ခြင်း မရှိပေ။

ဖောက်ပြန်ပျက်စီးသော လူသားမျိုးနွယ်အတွက် ပြင်ဆင်ဖို့ အခက်ခဲဆုံးသော ပြဿနာမှာ တူညီသည့် အမှားဟောင်းများကို လုပ်ခြင်းဖြစ်သည်။ ဤအရာကို ဟန့်တားဖို့ လူများသည် ဦးစွာ ၎င်းတို့ သမ္မာတရား မရရှိသေးကြောင်း၊ ၎င်းတို့၏ အသက်စိတ်သဘောထား၌ ပြောင်းလဲမှု မရှိသေးကြောင်းနှင့် ၎င်းတို့သည် ဘုရားသခင်ကို ယုံကြည်သော်ငြားလည်း၊ စာတန်၏ အာဏာအောက်တွင် အသက်ရှင်နေဆဲ ဖြစ်ကာ၊ ကယ်တင်ခြင်း မခံရသေးကြောင်း သတိပြုမိရမည် ဖြစ်သည်။ ၎င်းတို့သည် ဘုရားသခင်ကို သစ္စာဖောက်ပြီး ဘုရားသခင်ထံမှ အချိန်မရွေး သွေဖည်နိုင်ခြေရှိကြသည်။ ၎င်းတို့၌ ဤဘေးကျပ်နံကျပ် ဖြစ်သည့်စိတ်ရှိပါက— လူတို့ မကြာခဏပြောသကဲ့သို့ ၎င်းတို့သည် ငြိမ်းချမ်းသော ကာလတွင် အန္တရာယ်အတွက် တွေးဆပြင်ဆင်ပါက ၎င်းတို့သည် မိမိတို့ကိုယ်ကိုယ် အတော်အတန် ထိန်းချုပ်နိုင်ပြီး ၎င်းတို့အပေါ် တစ်စုံတစ်ခု အမှန်တကယ် ဖြစ်ပျက်သည့်အခါတွင် ၎င်းတို့သည် ဘုရားသခင်ကို ဆုတောင်းပြီး သူ့အပေါ် မှီခိုလိမ့်မည် ဖြစ်သည်၊ ပြီးလျှင် တူညီသော အမှားဟောင်းများ ပြုလုပ်ခြင်းကို ရှောင်ရှားနိုင်လိမ့်မည် ဖြစ်သည်။ သင်၏ စိတ်သဘောထား မပြောင်းလဲသေးကြောင်း၊ ဘုရားသခင်အပေါ် သစ္စာဖောက်ခြင်း သဘာဝသည် သင့်ထဲ၌ နက်ရှိုင်းစွာ အမြစ်တွယ်နေဆဲဖြစ်ပြီး မထုတ်ပစ်ရသေးကြောင်း၊ သင်သည် ဘုရားသခင်ကို သစ္စာဖောက်ဖို့ အန္တရာယ်ရှိသေးကြောင်းနှင့် စဉ်ဆက်မပြတ် ပျက်စီးခြင်းနှင့် ဖျက်ဆီးခံရခြင်း အလားအလာကို ရင်ဆိုင်ရကြောင်း သင် ရှင်းလင်းစွာ တွေ့မြင်ရမည်။ ဤသည်မှာ စစ်မှန်သောကြောင့် သင်တို့ သတိထားရမည်။ မှတ်ထားရမည့် အရေးအပါဆုံး အချက်သုံးချက် ရှိလေသည်။ ပထမဦးစွာ သင်သည် ဘုရားသခင်ကို မသိသေးပေ။ ဒုတိယအနေဖြင့် သင်၏ စိတ်သဘောထား၌ ပြောင်းလဲမှုတစ်ခုမျှ မရှိသေးပေ။ ပြီးလျှင် တတိယအနေဖြင့် သင်သည် လူသား၏စစ်မှန်သော ပုံသဏ္ဌာန်ကို အသက်ရှင်မနေထိုင်ရသေးပေ။ ဤအရာသုံးခုသည် အမှန်တရားနှင့် ကိုက်ညီသည်၊ စစ်မှန်သည်၊ ပြီးလျှင် သင်သည် ယင်းတို့နှင့်ပတ်သက်၍ ရှင်းလင်းရမည်၊ သင်သည် မိမိကိုယ်ကို သတိပြုမိရမည်။ ဤပြဿနာကို ပြင်ဆင်ဖို့ သင်၌ စိတ်ဆန္ဒရှိပါက၊ သင်သည် သင်၏ကိုယ်ပိုင် ဆောင်ပုဒ်ကို ရွေးချယ်သင့်သည်။ ဥပမာအနေဖြင့် “ကျွန်ုပ်သည် မြေကြီးပေါ်က နွားချေးဖြစ်သည်၊” သို့မဟုတ် “ကျွန်ုပ်သည် နတ်ဆိုးဖြစ်သည်၊” သို့မဟုတ် “ကျွန်ုပ်သည် ယခင်လမ်းဟောင်းများထဲ မကြာခဏ ပြန်ရောက်သည်၊” သို့မဟုတ် “ကျွန်ုပ်သည် အစဉ် အန္တရာယ်ရှိသည်၊” ဤအရာများထဲမှ မည်သည့်အရာမဆိုသည် သင်၏ကိုယ်ရေးကိုယ်တာ ဆောင်ပုဒ်အဖြစ် သုံးဖို့ သင့်တော်သည်၊ ပြီးလျှင် ယင်းနှင့်ပတ်သက်၍ သင့်ကိုယ်သင် တစ်ချိန်လုံး သတိပေးလျှင် အထောက်အကူဖြစ်လိမ့်မည်။ သင့်ကိုယ်သင် ယင်းကို ထပ်တလဲလဲ ပြောလော့၊ ယင်းကို ဆင်ခြင်သုံးသပ်လော့၊ ပြီးလျှင် သင်သည် အမှားလျှော့လုပ်ကောင်း လျှော့လုပ်လိမ့်မည်၊ သို့မဟုတ် အမှားများ ပြုလုပ်ခြင်းကို ရပ်တန့်ကောင်း ရပ်တန့်နိုင်လိမ့်မည်။ သို့ဖြစ်စေကာမူ အရေးအကြီးဆုံးဖြစ်သည့်အရာမှာ ဘုရားသခင်၏နှုတ်ကပတ်တော်များကို ဖတ်ရှုရာတွင် အချိန်ပိုယူရန်၊ သမ္မာတရားကို နားလည်ရန်၊ မိမိကိုယ်ပိုင် သဘာဝကို သိရန်နှင့် သင်၏ဖောက်ပြန်ပျက်စီးသော စိတ်သဘောထားကို ဖယ်ရှားရန် တို့ဖြစ်သည်။ သို့မှသာလျှင် သင်သည် ဘေးကင်းလုံခြုံလိမ့်မည်။ နောက်တစ်ခုမှာ “ဘုရားသခင်၏ သက်သေခံတစ်ဦး”၏ နေရာကို လုံးဝ မယူရန်ဖြစ်ပြီး မိမိကိုယ်ကို ဘုရားသခင်၏ သက်သေခံတစ်ဦးအဖြစ် လုံးဝ မခေါ်ဆိုရန်ဖြစ်သည်။ သင်သည် ကိုယ်ရေးကိုယ်တာ အတွေ့အကြုံကိုသာ ပြောဆိုနိုင်သည်။ ဘုရားသခင်က သင်တို့ကို ကယ်တင်ခဲ့ပုံအကြောင်း သင် ပြောကောင်းပြောနိုင်သည်။ ဘုရားသခင်၏ သိမ်းပိုက်ခြင်း သင်တို့ ခံခဲ့ရပုံအကြောင်း မိတ်သဟာယပြုနိုင်ပြီး သင်တို့အပေါ် မည်သည့် ကျေးဇူးတော်ကို သူ ပေးသနားခဲ့သည်ဆိုသည့်အကြောင်း ပြောဆိုနိုင်သည်။ သင်တို့သည် အနက်ရှိုင်းဆုံး ဖောက်ပြန်ပျက်စီးသည့် လူများဖြစ်သည်ကို လုံးဝ မမေ့နှင့်။ သင်သည် နောက်ချေးမြေဩဇာနှင့် အမှိုက်ဖြစ်သည်။ ယခုတွင် ဘုရားသခင်၏ နောက်ဆုံးသော အမှုတော်ကို လက်ခံနိုင်ခြင်းသည် သင့်ကို သူ ချီမခြင်း သက်သက်ကြောင့် ဖြစ်၏။ သင်သည် လူ့ဇာတိခံ ဘုရားသခင်၏ ကယ်တင်ခြင်းခံရသည်မှာ ထိုသို့ကြီးမားသည့် ကျေးဇူးတော်ကို သင့်အား သူပေးအပ်ပြီးဖြစ်သည်မှာ သင်သည် အဖောက်ပြန်အပျက်စီးဆုံးနှင့် အညစ်ညမ်းဆုံးဖြစ်သောကြောင့်သာ ဖြစ်သည်။ ထို့ကြောင့် သင် ကြွားဝါထိုက်သည့်အရာ မည်သည့်အရာမျှ မရှိသကဲ့သို့ ဘုရားသခင်ကိုသာ ချီးမွမ်းပြီး ကျေးဇူးတင်ရှိနိုင်ပေသည်။ သင်၏ ကယ်တင်ခံရခြင်းသည် ဘုရားသခင်၏ ကျေးဇူးတော် သက်သက် ဖြစ်သည်။ သင်တို့သည် ကံအကောင်းဆုံးလူများဖြစ်သည်ဟု အဘယ်ကြောင့် ပြောရသနည်း။ သင်တို့တွင် အခွင့်အလမ်းအချို့ သို့မဟုတ် ကောင်းမွန်သော အရည်အချင်းများရှိသောကြောင့် ကံကောင်းသည်ဟု အခေါ်ခံရခြင်းမဟုတ်၊ တရုတ်ပြည်တွင် သင်တို့ မွေးဖွားပြီး စာတန်၏ ဖောက်ပြန်ပျက်စီးစေခြင်းခံရကာ ညစ်ညူးစေခြင်း အခံရဆုံးဖြစ်သောကြောင့်သာ ထိုသို့အခေါ်ခံရခြင်း ဖြစ်သည်။ ဘုရာသခင်သည် ပထမဦးစွာ အဆင်းနီသော နဂါးကြီး ခွေလဲလျောင်းရာ တိုင်းပြည်၏ အညစ်ညူးဆုံး၊ အဖောက်ပြန်အပျက်စီးဆုံးသော လူသားများကို ကယ်တင်လျက်၊ ပထမဦးစွာ စံပြတစ်သိုက်၊ သို့မဟုတ် နမူနာတစ်သိုက်ကို စုံလင်စေလျက်၊ သူ၏ စီမံခန့်ခွဲမှု အစီအစဉ်ကို လိုက်နာသည်။ ယင်းမှာ သင်တို့အားလုံးကို ဘုရားသခင် ရွေးချယ်ရသည့် အကြောင်းရင်း ဖြစ်၏။ သင်တို့သည် ဘုရားသခင်က ကြိုတင်သတ်မှတ်ကာ ရွေးချယ်ခဲ့သည့် လူများ ဖြစ်သည်။ ဘုရားသခင်၌ ဤအစီအစဉ်မရှိခဲ့ပါက သင်တို့သည် ထာဝရကာလတစ်လျှောက် ဒုက္ခရောက်နေပြီးဖြစ်မည်။ သို့ဖြစ်၍ သင်တို့သည် ကံအကောင်းဆုံးသော လူများဖြစ်သည်ဟု ပြော၍ရသည်။ သို့သော်ငြားလည်း သင်တို့သည် ဂုဏ်ယူဝင့်ကြွားစရာ မည်သည့်အရာမျှ မရှိသကဲ့သို့ ဧကန်မုချ ဝါကြွား၍ မရနိုင်ပေ။

ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံခြင်းဖြင့် သင်သည် အကျိုးသစ်နှင့် တကယ့်အတွေ့အကြုံများကို ရရှိစေသည်။ ထို့ကြောင့် ဘုရားသခင်အဖို့ သင် သက်သေခံသင့်သည်။ ဘုရားသခင်အတွက် သက်သေခံသောအခါတွင် ဘုရားသခင် လူတို့ကို တရားစီရင်ပြီး ပြစ်တင်ဆုံးမပုံ၊ လူတို့ကို စစ်ဆေးရန်နှင့် သူတို့၏ စိတ်သဘောထားများကို ပြောင်းလဲရန် မည်သည့်စမ်းသပ်မှုများအား သူအသုံးပြုသည့် အကြောင်းတို့ကို အဓိက ပြောသင့်သည်။ သင်တို့၏ အတွေ့အကြုံထဲတွင် ဖောက်ပြန်ပျက်စီးခြင်း မည်မျှ ထုတ်ဖော်ထားကြောင်း၊ သင်တို့ အဘယ်မျှ ဒုက္ခခံခဲ့ပြီးဖြစ်ကြောင်း၊ ဘုရားသခင်ကို ခုခံဖို့ သင်တို့ အမှုကိစ္စမည်မျှ ပြုလုပ်ပြီးကြောင်းကိုလည်းကောင်း ပြောသင့်သည်၊ သင်တို့၌ ဘုရားသခင်၏အမှုအပေါ် စစ်မှန်သောသိခြင်း အဘယ်မျှ ရှိကြောင်းနှင့် ဘုရားသခင်အတွက် အဘယ်သို့ သက်သေခံပြီး သူ၏ချစ်ခြင်းမေတ္တာကို အဘယ်သို့ ပြန်ပေးဆပ်သင့်ကြောင်းတို့ကိုလည်း ပြောသင့်သည်။ သင်တို့သည် ရိုးရှင်းသောပုံစံဖြင့် ပြောလျက် ပို၍ အနှစ်သာရရှိရှိ ပြောသင့်သည်။ အနှစ်သာရမဲ့သော သီအိုရီများအကြောင်းကို မပြောလေနှင့်။ ပိုမို၍ လက်တွေ့ကျအောင် ပြောလော့။ နှလုံးသားထဲမှ စကားပြောလော့။ ဤသည်မှာ အမှုကိစ္စများကို သင်တွေ့ကြုံသင့်ပုံ ဖြစ်သည်။ ဝါကြွားရန် အားထုတ်သည့်အနေဖြင့် လေးနက်ဟန်ရှိသော၊ အနှစ်သာရမဲ့သော သီအိုရီများနှင့် မိမိကိုယ်ကို မပြင်ဆင်လေနှင့်။ ဤသို့ပြုခြင်းက သင်တို့ကို အတော်ပင် စိတ်ကြီးဝင်ပြီး အသိတရားမဲ့ဟန် ပေါ်စေမည်။ သင်သည် သင်၏ တကယ့် အတွေ့အကြုံမှ စစ်မှန်သောအရာများအကြောင်းကို ပို၍ပြောသင့်ပြီး စိတ်နှလုံးထဲမှ ပို၍ စကားပြောသင့်သည်။ ဤသည်မှာ အခြားသူများအတွက် အကျိုးပြုဆုံးဖြစ်ပြီး သူတို့တွေ့မြင်ရန် အသင့်လျော်ဆုံးဖြစ်သည်။ သင်တို့သည် ဘုရားသခင်ကို အဆန့်ကျင်ဆုံးသောသူများ၊ သူ့ကို နာခံရန် အနည်းဆုံးလိုလားသူများ ဖြစ်ခဲ့ကြသော်လည်း ယခုတွင် သိမ်းပိုက်ခြင်းကို ခံရပြီးဖြစ်သည်- ဤသည်ကို မည်သည့်အခါမျှ မမေ့လေနှင့်။ ဤကိစ္စရပ်များနှင့်ပတ်သက်၍ သင် သာ၍ တွေးဆပြီး စဉ်းစားသင့်သည်။ ၎င်းတို့ကို လူတို့ ရှင်းလင်းစွာ နားလည်သည်နှင့်တစ်ပြိုင်နက်၊ မည်သို့ သက်သေခံရမည်ကို ၎င်းတို့ သိကြလိမ့်မည်၊ သို့မဟုတ်ပါက ၎င်းတို့သည် ရှက်ဖွယ်ဖြစ်ပြီး အသိတရားမရှိသော လုပ်ဆောင်ချက်များကို ကျူးလွန်ဖွယ်ရှိလိမ့်မည် ဖြစ်သည်။ ယင်းမှာ ဘုရားသခင်အတွက် သက်သေခံခြင်း မဟုတ်ဘဲ ထိုထက် ဘုရားသခင်အပေါ် အရှက်ရောက်စေခြင်း ဖြစ်သည်။ သမ္မာတရားနှင့်ဆိုင်သည့် စစ်မှန်သော အတွေ့အကြုံနှင့် သိနားလည်ခြင်းတစ်ခု မရှိဘဲ၊ ဘုရားသခင်အတွက် သက်သေခံရန်မှာ မဖြစ်နိုင်ပေ။ ဘုရားသခင်၌ မိမိ၏ ယုံကြည်ခြင်း မပြတ်သားသကဲ့သို့ မရှင်းမလင်းဖြစ်သော လူတို့သည် ဘုရားသခင်အတွက် မည်သည့်အခါတွင်မျှ သက်သေခံနိုင်လိမ့်မည် မဟုတ်ပေ။

နွေဦးရာသီ၊ ၁၉၉၉


မှန်ကန်သော လမ်းကြောင်းကို ရွေးချယ်ခြင်းသည် ဘုရားသခင်အား ယုံကြည်မှုတွင် အရေးပါဆုံးအပိုင်း ဖြစ်သည်

နောက်ဆုံးသော ကာလတွင် ဘုရားသခင်၏ ဧဝံဂေလိတရားကို ဖြန့်ဝေခြင်း အလုပ်အချိန်ကာလအတွင်း၌ လူနည်းစုတစ်စုကသာ ဘုရားသခင်အတွက် မိမိတို့ကိုယ်ကို အစစ်အမှန် အသုံးခံရန်အလို့ငှာ မိမိတို့မိသားစုများနှင့် အရာအားလုံးကို စွန့်လွှတ်နိုင်ကြ၏။ ဤလူများအားလုံးတွင် အတွေ့အကြုံကို အခြေခံသည့် စစ်မှန်သော သက်သေခံချက်တချို့ ရှိကြပြီး ဝိညာဉ်ရင့်သန်မှုတချို့လည်း ရှိကြ၏။ ၎င်းတို့သည် မိမိတို့တာဝန်များကို ထမ်းဆောင်ရန် မိမိတို့မိသားစုများနှင့် အလုပ်အကိုင်များအား စွန့်လွှတ်ရသည်ကို ဆင်းရဲဒုက္ခကြီးတစ်ခု ဖြစ်သည်ဟု မမှတ်ယူကြချေ။ ၎င်းတို့အနေဖြင့် ဆယ်နှစ်ဖြစ်စေ၊ တစ်သက်တာဖြစ်စေ အိမ်မပြန်ရဘဲ သွားလာရမည် ဆိုလျှင်ပင် ဤအရာကို လုပ်ကိုင်ချင်စိတ် ရှိကြ၏။ လုပ်ဆောင်ရန် ခက်ခဲသော အရာတစ်ခု ဖြစ်သည်ဟု မခံစားမိကြချေ။ ဤသည်မှာ သန့်ရှင်းသော ဝိညာဉ်တော်က ၎င်းတို့ကို ပေးအပ်ထားသော ခွန်အားဖြစ်၏။ သို့သော် ၎င်းတို့၏ ဝိညာဉ်ရင့်သန်မှုအနေနှင့်ကား ဤအဆင့်အတန်းသို့ မရောက်ရှိနိုင်ပေ။ အဘယ်ကြောင့်ဆိုသော် ၎င်းတို့သည် သမ္မာတရားတချို့ကို နားလည်ကြသော်လည်း သမ္မာတရားစစ်မှန်မှုအတွင်းသို့ မဝင်ရောက်ကြသေးသကဲ့သို့ သမ္မာတရားကိုလည်း မရရှိကြသေးသောကြောင့် ဖြစ်၏။ ၎င်းတို့တွင် ဘုရားသခင်အတွက် မိမိတို့ကိုယ်ကို အသုံးခံရာ၌ စစ်မှန်မှု အနည်းငယ် ရှိခြင်းမျှသာ ဖြစ်သည်။ လူတစ်ဦးတစ်ယောက်သည် သမ္မာတရားကို အားထုတ်လိုက်စားရန် စိတ်ပိုင်းဖြတ်မှု ရှိပြီး သန့်ရှင်းသော ဝိညာဉ်တော်ကလည်း ထိုသူအား ဤအပေါ်၌ ကျေးဇူးတော်တချို့ ပေးအပ်သည်ဆိုလျှင် ထိုသူသည် ထိုအခိုက်အတန့်တွင် အထူးတလည် ဝမ်းမြောက်ခြင်း ခံစားရ၏။ ခွန်အားတစ်မျိုးကို ရရှိကာ ဘုရားသခင်အတွက် အသုံးခံရန်အလို့ငှာ လောကီကမ္ဘာ၏ အနှောင်အဖွဲ့များမှ လွတ်မြောက်လာနိုင်၏။ ဤသည်မှာ ဘုရားသခင်၏ ကျေးဇူးတော်ပင် ဖြစ်သည်။ သို့သော် မိမိတို့၏ တာဝန်များကို ထမ်းဆောင်နေစဉ်အတွင်း မိမိတို့၏ မှန်ကန်သော အလုပ်ကို အာရုံမစိုက်ကြသည့် အချို့သော လူပုဂ္ဂိုလ်များ ရှိကြသည်။ ၎င်းတို့သည် သမ္မာတရားကို လုံးဝ မလိုက်စားကြသည့်အပြင် မကောင်းသော လုပ်ရပ်မျိုးစုံတွင်လည်း ပါဝင်နိုင်စွမ်း ရှိကြသည်။ ထိုသို့သော အခြေအနေမျိုးတို့၌ သန့်ရှင်းသော ဝိညာဉ်တော်သည် ၎င်းတို့အပေါ် အလုပ်မလုပ်ပေ။ ဤသို့သော လူများ၏ စိတ်တွန်းအားများမှာ ဖြောင့်မှန်ခြင်း မရှိသကဲ့သို့ ၎င်းတို့သည် ဘုရားသခင်ကို အစစ်အမှန် ယုံကြည်သူများလည်း မဟုတ်ကြ။ သန့်ရှင်းသော ဝိညာဉ်တော်က ၎င်းတို့အပေါ် ယခင်က အလုပ်အနည်းငယ် လုပ်ခဲ့သည်ဆိုလျှင်ပင် ယင်းကို လက်လွှတ်ရကာ ၎င်းတို့သည် မသိလိုက်မသိဘာသာဖြင့် ဆုတ်ယုတ်သော လမ်းကို လျှောက်မိကြ၏။ အကယ်၍ သင်သည် သမ္မာတရားကို အားထုတ်လိုက်စားရန် စိတ်ပိုင်းဖြတ်မှု ရှိသော လူတစ်ယောက် ဖြစ်သည်ဆိုလျှင် သန့်ရှင်းသော ဝိညာဉ်တော်သည် သင် ခံစားရန်အတွက် သင့်အား ကျေးဇူးတော်တချို့ ပေးအပ်လိမ့်မည်။ ထိုအခါတွင် သင်သည် သန့်ရှင်းသော ဝိညာဉ်တော်က သင့်ကို ဦးတည်ပေးသည့် လမ်းအတိုင်း သင်၏အားထုတ်လိုက်စားမှုတွင် ရှေ့ကို တိုးနိုင်ပေမည်။ သမ္မာတရားသည် သင့်အတွက် ပို၍ ပို၍ ရှင်းလင်းလာပေလိမ့်မည်။ သင်၏စိတ်ပိုင်းဖြတ်မှုသည် ခိုင်မာသည်ထက် ခိုင်မာလာမည် ဖြစ်ပြီး သန့်ရှင်းသော ဝိညာဉ်တော်အနေဖြင့် သင့်အပေါ် အလုပ်လုပ်ရန်မှာလည်း ပို၍ ပို၍ လွယ်ကူလာလိမ့်မည်။ လူတစ်ယောက်သည် သမ္မာတရားကို လိုက်စားခြင်းဟူသော မှန်ကန်သည့် လမ်းအား မလျှောက်လှမ်းသည့်အခါ သန့်ရှင်းသော ဝိညာဉ်တော်သည် ထိုသူကို နောက်ဆုံး၌ ဖယ်ရှားပစ်၏။ ဖယ်ရှားခံရပြီးသည့်နောက်တွင် ထိုသူ၏ မူလ စိတ်ပိုင်းဖြတ်မှု၊ ထိုသူ၏ မူလ စိတ်ထက်သန်မှု၊ စွန့်လွှတ်ကာ အသုံးခံမည်ဟူသော ထိုသူ၏ ဆန္ဒတို့သည် လုံးလုံး ပျောက်ကွယ်သွားတော့၏။ သူသည် နောင်တရပြီး “ငါဖယ်ရှားခံရမည့် နေ့တစ်နေ့ ရောက်လာမည်မှန်း သိခဲ့လျှင် ဘုရားသခင်ကို အစကတည်းက ငါယုံကြည်ခဲ့လိမ့်မည် မဟုတ်” ဟူ၍ စဉ်းစားလေသည်။ ဤအချိန်၌ သူ၏ နောင်တ၊ မကျေမနပ်ဖြစ်မှုများနှင့် အပျက်သဘောဆောင်မှုတို့ အားလုံးသည် ထွက်ပေါ်လာ၏။ အမှန်တကယ်တွင် သန့်ရှင်းသော ဝိညာဉ်တော်သည် ထိုသူအပေါ် အလုပ်လုပ်ခြင်းကို ရပ်တန့်ခဲ့သည်မှာ အချိန်ကြာခဲ့လေပြီ။ ထိုသူသည် ဧဝံဂေလိ ဖြန့်ဝေကာ စကားပြောဆိုရာတွင် အထုံပါရမီ ရှိပြီး ရလဒ်တချို့ ရရှိထားသော်လည်း ဤသည်မှာ သန့်ရှင်းသော ဝိညာဉ်တော်၏ ဉာဏ်အလင်းပေးမှုနှင့် လမ်းပြမှုတို့ကြောင့် ဖြစ်လာခြင်း မဟုတ်ပေ။ ထိုအစား ဤလူပုဂ္ဂိုလ်ထံတွင် အသိဉာဏ်တချို့နှင့် အရည်အချင်းတချို့ ရှိသောကြောင့် ဖြစ်သည်။ ဤသည်မှာ သန့်ရှင်းသော ဝိညာဉ်တော်သည် ထိုသူအတွင်း၌ အလုပ်လုပ်လျက်ရှိသည်ဟူသော အဓိပ္ပာယ်မဟုတ်။ ထိုသူသည် အစေခံသူများနှင့် အလားတူ၏။ သန့်ရှင်းသော ဝိညာဉ်တော်သည် ၎င်းတို့အတွင်း၌ အလုပ်လုပ်နေခြင်း မရှိသော်လည်း ၎င်းတို့သည် ယာယီမျှ အစေခံရန် စွမ်းနိုင်ကြသေး၏။ မည်သို့ဆိုစေ ၎င်းတို့တွင် အရည်အချင်းနှင့် ဆုကျေးဇူးများ ရှိကြ၏။ ၎င်းတို့သည် သမ္မာတရားကို အားထုတ်လိုက်စားကြမည့်အစား၊ မိမိတို့တာဝန်များကို ကောင်းစွာ ထမ်းဆောင်၍ ဘုရားသခင်၏ ချစ်ခြင်းကို ပြန်ပေးဆပ်ရန် ကြိုးစားကြမည့်အစား ကျော်ကြားမှု၊ အကျိုးအမြတ်၊ အဆင့်အတန်းအပြင် ကောင်းချီးများနှင့် သရဖူကြီးတစ်ခုရဖို့ ကြိုးစားအားထုတ်ကြခြင်းသာ ဖြစ်သည်။ ထို့ကြောင့် ၎င်းတို့ လျှောက်လှမ်းနေစဉ်တွင် ၎င်းတို့၏ လမ်းကြောင်းမှာ ပျောက်ကွယ်သွား၍ ခြေတစ်လှမ်း လှမ်းရန်ကိုပင် ၎င်းတို့အတွက် ခက်ခဲလာလေသည်။ ဤသည်မှာ သမ္မာတရားကို မလိုက်စားသော လူများအားလုံး ဖြစ်လာကြသည့် အရာပင် ဖြစ်၏။ 

“ငါ့သဘာဝက ဆိုးသည်ကို ငါသိသည်။ ငါ့ထံတွင် ပြင်းပြသော ခံစားချက်များ ပြည့်နှက်နေပြီး ငါသည် ပုန်ကန်လွန်းသည်” ဟူ၍ ပြောဆိုကြသော လူအများအပြားသည် ယခုအခါ ရှိကြ၏။ သို့သော် ဤသို့ ပြောဆိုသော်ငြား ဤလူများသည် ၎င်းတို့၏ ကိုယ်ပိုင် သဘာဝကို သိခြင်း ကင်းမဲ့ကြပြီး သမ္မာတရား၏ လက္ခဏာသွင်ပြင် တစ်ခုတလေကိုမျှလည်း နားမလည်ကြပေ။ ၎င်းတို့သည် အရာအားလုံးကို နားလည်နေပုံရကာ အယူဝါဒများအကြောင်းကို မည်မျှကောင်းမွန်စွာ ပြောဆိုသည်ဖြစ်စေ ဤအရာများကို လက်တွေ့ မလုပ်ဆောင်နိုင်ကြချေ။ ဤသည်မှာ ၎င်းတို့ထံတွင် သန့်ရှင်းသော ဝိညာဉ်တော်၏ အလုပ်က ပျောက်ကွယ်သွားခဲ့ပြီဆိုသည်ကို သက်သေပြရန် လုံလောက်သည်ထက်ပင် ပိုနေလေပြီ။ သင်၏ လူ့သဘာဝက မည်ကဲ့သို့ ရှိသည်ဖြစ်စေ၊ သင်သည် အယူဝါဒမည်မျှကို နားလည်သည်ဖြစ်စေ၊ သင့်အနေဖြင့် မည်မျှဆင်းရဲဒုက္ခခံကာ စွန့်လွှတ်ခဲ့သည်ဖြစ်စေ သန့်ရှင်းသော ဝိညာဉ်တော်က သင့်အတွင်း၌ အလုပ်လုပ်နေခြင်း မရှိသရွေ့ သင်သည် သမ္မာတရားကို မချစ်ကြောင်း ဤအရာက သက်သေပြ၏။ သင်သည် မည်မျှ စိတ်အားထက်သန်သည်ဖြစ်စေ သန့်ရှင်းသော ဝိညာဉ်တော်၏ လုပ်ဆောင်ချက် မရှိလျှင် အံ့ဩမှင်တက်ရပေလိမ့်မည်။ လူသားတွင် ပိုင်ဆိုင်သည့် အနည်းငယ်သော ခွန်အားကလေးမှာ အဘယ်ပြောပလောက်သနည်း။ လူသားတွင် ရှိသည့် ယုံကြည်ခြင်း အနည်းငယ်သည် အဘယ်ပြောပလောက်သနည်း။ လူသားတွင် ပိုင်ဆိုင်သည့် အသိဉာဏ် အနည်းငယ်သည် မည်သို့များ အသုံးကျသနည်း။ ဘုရားသခင်ကို ယုံကြည်သူများအား ဖိနှိပ်ခြင်း၊ ဖမ်းဆီးခြင်း၊ ထောင်သွင်းအကျဉ်းချခြင်းတို့ကို ဥပမာကြည့်လော့။ ၎င်းတို့သည် ဘုရားသခင်ကို ပထမဦးဆုံး စတင် ယုံကြည်ချိန်ကစ၍ မကြာခဏ ညှဉ်းပန်းနှိပ်စက်ခံရခြင်း၊ လိုက်လံဖမ်းဆီးခံရခြင်းများ ကြုံရကာ တစ်နေရာမှ တစ်နေရာသို့ မဖြစ်မနေ ထွက်ပြေးခဲ့ကြရ၏။ ဤအဖြစ်သည် ၎င်းတို့၏ စိတ်နှလုံးတွင် ဖျက်မရသော အစွန်းအထင်းတစ်ခုကို ကျန်ရစ်စေခဲ့သည်။ “ငါသာ ဖမ်းဆီးခံရလျှင် ယုဒကဲ့သို့ ဖြစ်၍မရ။ ငါသည် အသင်းတော်ကို ဘယ်သောအခါမျှ သစ္စာဖောက်၍ မဖြစ်” ဟူ၍ လူအများစုသည် ဤကဲ့သို့ မိမိကိုယ်ကို ပြင်ဆင်ထားခြင်း မရှိကြသလော။ သို့သော် ၎င်းတို့ အမှန်တကယ် ဖမ်းဆီးခံရသည့်အခါ ၎င်းတို့၏ သဘောအတိုင်း မဟုတ်တော့ချေ။ ၎င်းတို့သည် ဘုရားသခင်ထံ ဆုတောင်းကာ ဘုရားကို အားကိုးခြင်း မပြုလျှင် သန့်ရှင်းသော ဝိညာဉ်တော်သည် ၎င်းတို့အတွင်း၌ အလုပ်လုပ်ခြင်း ရှိလိမ့်မည် မဟုတ်သကဲ့သို့ ၎င်းတို့သည်လည်း ခိုင်မာစွာ ရပ်တည်နိုင်ကြလိမ့်မည် မဟုတ်။ လူတို့ကို ယုဒကဲ့သို့ ဖြစ်လာစေရန် ဦးတည်ပေးသည်မှာ တဒင်္ဂစာ မရေရာမှုတစ်ခုကြောင့် မဟုတ်ပေ။ ယခင်က ငါမိန့်ဆိုခဲ့သည့်အတိုင်း သင့်ထံတွင် နောက်ဆုံး၌ မည်သည်တို့ ဖြစ်ပျက်သနည်း၊ သင်၏ အဆုံးသတ်သည် မည်သို့ရှိသနည်း ဆိုသည်တို့မှာ အဓိကအားဖြင့် သင်က သမ္မာတရားကို ချစ်သလော၊ လက်ခံသလောဆိုသည့် အချက်အပေါ် မူတည်၏။ ဤသည်မှာ အရေးအကြီးဆုံး ဖြစ်သည်။ ယင်းနောက်တွင်မူ သန့်ရှင်းသော ဝိညာဉ်တော်၏ အလုပ်သည် သင်နှင့်အတူ အစဉ်အမြဲ ရှိသလော၊ သင်သည် သမ္မာတရားကို နားလည်၍ သင်၏ သက်သေခံချက်တွင် ခိုင်မာစွာ ရပ်တည်နိုင်သလော ဟူသည့် အချက်တို့အပေါ် မူတည်၏။ ဤသည်တို့မှာ အဓိက မူတည်နေသည့် အကြောင်းအရာများ ဖြစ်သည်။ အချို့သော လူများသည် မိမိတို့၏ တာဝန်များကို ပထမဆုံး စတင် ထမ်းဆောင်သည့်အချိန်၌ အင်မတန်မှ စိတ်အားထက်သန်မှု ရှိကြကာ မိမိတို့တွင် မကုန်ခန်းနိုင်သော အင်အား ရှိသကဲ့သို့ ခံစားကြရ၏။ သို့ဆိုလျှင် ၎င်းတို့၌ ဤအားမာန် တဖြည်းဖြည်း စတင် ပျောက်ဆုံးကုန်သည်မှာ အဘယ်ကြောင့်နည်း။ အတိတ်ကာလမှ ၎င်းတို့နှင့် ယခု ပစ္စုပ္ပန်မှ ၎င်းတို့သည် လုံးဝ ကွဲပြားသော လူနှစ်မျိုးကဲ့သို့ ထင်ရလေသည်။ အဘယ်ကြောင့် ၎င်းတို့ ပြောင်းလဲခဲ့သနည်း။ ဤအတွက် အကြောင်းရင်းမှာ အဘယ်နည်း။ ၎င်းတို့သည် မှားယွင်းသော လမ်းကို လျှောက်လှမ်း၍ ဘုရားသခင်ကို ယုံကြည်ခြင်း လမ်းကြောင်းမှန်အတွင်း မဝင်ရောက်ခဲ့ကြသောကြောင့် ဖြစ်သည်။ ၎င်းတို့သည် ကောင်းချီးများကို လိုက်စားသည့် လမ်းအား လျှောက်ခဲ့ကြ၏။ ၎င်းတို့၏ ရည်ရွယ်ချက်များအတွင်း၌ ဖုံးကွယ်ထားသော အချို့အရာများ ရှိကြ၏။ မည်သည့်အရာများကို ဖုံးကွယ်ထားလေသနည်း။ လူတို့သည် ဘုရားသခင်ကို ယုံကြည်သောအချိန်တွင် ၎င်းတို့၏ စိတ်နှလုံးအတွင်း အချို့သော မျှော်လင့်ချက်များကို သိုထားကြ၏။ ဘုရားသခင်၏ နေ့ရက်သည် များမကြာမီ ရောက်ရှိလာတော့မည်ဟုလည်းကောင်း၊ မိမိတို့၏ ဆင်းရဲဒုက္ခအားလုံးသည် အဆုံးသတ်တော့မည်ဟုလည်းကောင်း မျှော်လင့်ကြ၏။ ဘုရားသခင်သည် သဏ္ဌာန်တော် ပြောင်းလဲကာ ဇိအုန်သို့ ပြန်ကြွလာလိမ့်မည်ဟုလည်းကောင်း၊ ထိုအခါ မိမိတို့သည် ဆင်းရဲဒုက္ခအားလုံး ကင်းရှင်းသွားလိမ့်မည်ဟုလည်းကောင်း မျှော်လင့်ကြ၏။ တစ်နေ့နေ့တွင် မိမိတို့အိမ်သို့ ပြန်၍ မိမိတို့ချစ်ခင်ရသူများနှင့် ပြန်လည် ပေါင်းစည်းနိုင်မည်ဟု လူများအားလုံးက မျှော်လင့်ကြ၏။ ၎င်းတို့အနေဖြင့် ညှဉ်းပန်းနှိပ်စက်ခြင်း ခံရတော့မည် မဟုတ်သော၊ အမှန်တကယ် လွတ်လပ်ကာ ဘုရားသခင်ကို ပွင့်ပွင့်လင်းလင်း ယုံကြည်နိုင်သော နေ့တစ်နေ့သည် ရောက်ရှိလာလိမ့်မည်ဟု မျှော်လင့်ကြ၏။ ထိုအချိန်၌ ၎င်းတို့ကို ကန့်သတ်ချုပ်ချယ်မည့်သူဟူ၍ မည်သူမျှ ရှိလိမ့်မည် မဟုတ်ဘဲ ၎င်းတို့သည် သက်သောင့်သက်သာ ရှိသော ပတ်ဝန်းကျင်တစ်ခုတွင် နေထိုင်နိုင်ကြမည်၊ ကောင်းစွာ စားသောက်၍ အဝတ်အစားကောင်းများ ဝတ်ဆင်နိုင်ကြမည်ဟူ၍ ဖြစ်သည်။ လူများအားလုံးတွင် ထိုသို့သော မျှော်လင့်ချက်များ မရှိကြသလော။ လူတို့၏ ဇာတိခန္ဓာသည် ဆင်းရဲဒုက္ခကို မနှစ်သက်သောကြောင့် ဤမျှော်လင့်ချက်များမှာ ၎င်းတို့၏ စိတ်နှလုံးအတွင်း နက်နက်ရှိုင်းရှိုင်း တည်ရှိနေ၏။ ဆင်းရဲဒုက္ခ ရောက်ရသည့် အချိန်များတွင် ၎င်းတို့သည် ပို၍ ကောင်းမွန်သော နေ့ရက်များကို မျှော်လင့်ကြ၏။ ထိုသို့သော အရာများသည် ညှဉ်းပန်းနှိပ်စက်ခံရခြင်းနှင့် အတိဒုက္ခရောက်ခြင်း မရှိဘဲ ထွက်ပေါ်လာခြင်း မရှိချေ။ ညှဉ်းပန်းနှိပ်စက်ခံရခြင်း သို့မဟုတ် အတိဒုက္ခရောက်ခြင်း မရှိလျှင် လူတို့သည် ခိုင်မာသော ယုံကြည်ခြင်း ရှိကြသည်ဟု ထင်ရ၏။ ၎င်းတို့တွင် ဝိညာဉ်ရင့်သန်မှု ပမာဏတစ်ခု ရှိသည် ဟုလည်းကောင်း၊ ၎င်းတို့သည် သမ္မာတရားကို အတော်ကောင်းကောင်း နားလည်သည် ဟုလည်းကောင်း၊ အားမာန်အပြည့် ရှိသည်ဟုလည်းကောင်း ထင်ရ၏။ သို့ရာတွင် တစ်နေ့သောအခါ ညှဉ်းပန်းနှိပ်စက်မှု၊ အတိဒုက္ခများနှင့် ကြုံရသည့် အချိန်၌ ၎င်းတို့၏ လောကီ မျှော်လင့်ချက်များ၊ စိတ်ကူးများ၊ လွန်ကဲသော ဆန္ဒများမှာ ပေါက်ကွဲထွက်လာကြလေသည်။ ပဋိပက္ခသည် ၎င်းတို့၏ စိတ်နှလုံးအတွင်း စတင် ပေါ်ပေါက်လာ၏။ အချို့သော လူများမှာ အပျက်သဘောဆောင်ခြင်း၊ ပျော့ညံ့ခြင်းတို့ စတင် ကြီးထွားလာပြီး ဘုရားသခင်နှင့် ပတ်သက်သည့် သံသယများ၊ အထင်လွဲမှားမှုများသည် ၎င်းတို့အတွင်း၌ ဖြစ်ပေါ်လာကြ၏။ လူတို့သည် ဘုရားသခင်၏ အလိုတော်ကို နားမလည်ကြချေ။ ဘုရားသခင်သည် လွတ်မြောက်ရာ လမ်းတစ်ခုကို မထောက်ပံ့ဘဲနေခြင်း သို့မဟုတ် ၎င်းတို့အပေါ် သူ၏ ကျေးဇူးတော်ကို မပေးအပ်ဘဲနေခြင်း မဟုတ်။ ဘုရားသခင်သည် ၎င်းတို့၏ အခက်အခဲများကို နားမလည်ခြင်းလည်း လုံးဝ မဟုတ်ပေ။ ထိုအစား သင်သည် ခရစ်တော်နောက် လိုက်လျှောက်နေသောကြောင့် ဤဆင်းရဲဒုက္ခကို ယခု တွေ့ကြုံနိုင်ခြင်းသည် ကောင်းချီးမင်္ဂလာတစ်ခု ဖြစ်၏။ အဘယ်ကြောင့်ဆိုသော် လူတို့အနေဖြင့် ဤဆင်းရဲဒုက္ခကို ကြံ့ကြံ့ခံခြင်း မရှိဘဲ ကယ်တင်ခြင်းကို ရရှိရန်နှင့် ရှင်ကျန်ရစ်ရန်ဟူသည်မှာ မဖြစ်နိုင်သောကြောင့် ဖြစ်သည်။ ယင်းကို ဘုရားသခင်က စီမံခြင်းဖြစ်ရာ သင့်အပေါ် ဤဆင်းရဲဒုက္ခ ကျရောက်ခြင်းသည် ကောင်းချီးတစ်ခုပင် ဖြစ်၏။ သင်သည် ထိုအရာကို ရိုးရိုးစင်းစင်း ပုံစံမျိုးဖြင့် မမြင်သင့်။ ယင်းသည် လူတို့ကို ဆင်းရဲဒုက္ခရောက်စေပြီး ဆော့ကစားရုံသာ ပြု၍ ပြီးသွားသည့်ကိစ္စ မဟုတ်ချေ။ ဤအကြောင်းအရာ၏ ရည်ရွယ်ချက်အဓိပ္ပာယ်သည် အလွန့်အလွန် လေးနက်ထူးကဲလှ၏။ လက်တွဲဖော် ရှာဖွေခြင်း သို့မဟုတ် မိမိအိမ်သို့ ပြန်ခြင်း မရှိဘဲ ဘုရားသခင်အတွက် မိမိကိုယ်ကို အသုံးခံရန် သင်၏ ဘဝတစ်ခုလုံးအား ဆက်ကပ်မြှုပ်နှံခြင်းသည် အဓိပ္ပာယ်ရှိလှ၏။ သင်သည် မှန်သော လမ်းကို လျှောက်၍ မှန်ကန်သော အရာများကို အားထုတ်လိုက်စားသည်ဆိုလျှင် ခေတ်များတစ်လျှောက်လုံးတွင် သန့်ရှင်းသူများအားလုံး ရရှိခဲ့ကြသည်ထက် နောက်ဆုံး၌ ပို၍ ရရှိပေလိမ့်မည်၊ ပိုမို ကြီးမားသော ကတိတော်များကိုပင် ရရှိပေလိမ့်မည်။ “ဤဆင်းရဲဒုက္ခများကို ကြံ့ကြံ့ခံခြင်းအတွက် ဘုရားသခင်သည် ငါ့ကို အမှတ်ရပါမည်လော။ ငါအိုမင်းသည့်အခါ ငါ့ကို အထောက်အပံ့ပြုမည့်သူ မရှိလျှင် မည်သို့လုပ်မည်နည်း။ ငါမကျန်းမာသည့်အခါ မည်သူက ငါ့ကို ပြုစုစောင့်ရှောက်မည်နည်း။ ဘုရားသခင်က ဂရုရော စိုက်ပါ၏လော။ ဤဆင်းရဲဒုက္ခသည် မည်သည့်အချိန်တွင် အဆုံးသတ်မည်နည်း။ ငါသည် နေ့တာရောင်ခြည်ကို နောက်ဆုံးတွင် မည်သည့်အချိန်၌ မြင်ရမည်နည်း” ဟူ၍ အချို့သော လူများသည် ယခုအခါ အမြဲတစေ တွေးတောကြ၏။ ထိုသို့သော လူများသည် ဤအရာများကို အမြဲ စောင့်စားကြပြီး ကောင်းကင်နိုင်ငံတော်၏ ကောင်းချီးများကို ၎င်းတို့ ခံစားနိုင်စေရန်အတွက် ဘုရားသခင်က သဏ္ဌာန်တော် ပြောင်းလဲကာ ၎င်းတို့ကို ဆင်းရဲဒုက္ခမှ ကယ်တင်လိမ့်မည်ဟူ၍ မျှော်လင့်နေကြသည်။ ဘုရားသခင်နောက် လိုက်လျှောက်၍ ဆင်းရဲဒုက္ခကို ကြံ့ကြံ့ခံခြင်း၏ ရည်ရွယ်ချက်အဓိပ္ပာယ်မှာ အဘယ်အရာ ဖြစ်သည်ကိုသော်လည်းကောင်း၊ သမ္မာတရားကို ရရှိရန်အတွက် ဤဆင်းရဲဒုက္ခကို အဘယ်ကြောင့် ကြံ့ကြံ့ခံဖို့ လိုအပ်သည်ကိုသော်လည်းကောင်း ၎င်းတို့က မဆင်ခြင် မသုံးသပ်ကြပေ။ ၎င်းတို့၏ ယုံကြည်ခြင်းသည် အမှန်ပင် အားနည်းလွန်းပေစွ။ ဘုရားသခင်ကို ယုံကြည်ခြင်းနှင့် ပတ်သက်လာလျှင် လူတိုင်းလူတိုင်း၌ ၎င်းတို့၏ တစ်ကိုယ်ကောင်းဆန်သော တွက်ချက်မှုများ ရှိကြ၏။ ဤအချက်ကို အခြေခံကြည့်လျှင် ဘုရားသခင်အား သစ္စာဖောက်သည်မှာ လူ့သဘာဝပင် ဖြစ်သည်။ ဘုရားသခင်ကို အမှန်တကယ် ချစ်ခင်သူဟူ၍ တစ်ဦးမျှ မရှိ။ ဘုရားသခင်၏ အလိုတော်ကို အမှန်တကယ် အရေးထားမှု ပြနိုင်သူဟူ၍ တစ်ဦးမျှ မရှိ။ သို့မဟုတ် ဧဝံဂေလိအလုပ်ကို ဖြန့်ဝေရာတွင် ဘုရားသခင်နှင့် စိတ်နှလုံး တစ်သဘောတည်း ဖြစ်နိုင်သူဟူ၍ တစ်ဦးမျှ မရှိချေ။ လူတို့သည် ၎င်းတို့ကို ဆင်းရဲဒုက္ခမှ ဘုရားသခင် ကယ်တင်ပေး၍ ကောင်းကင်နိုင်ငံတော်တွင် ၎င်းတို့အား ဘဝစံစားခွင့် ပေးနိုင်ရန်အတွက် ကမ္ဘာမြေမှ ဘုရားထွက်ခွာပြီး သဏ္ဌာန်တော် ပြောင်းလဲမည့်အဖြစ်ကို မစောင့်နိုင်ဘဲ ဖြစ်နေကြသည်။ ဤသည်မှာ လူအများစု မျှော်လင့်ကြသောအရာ ဖြစ်၏။ “ဘုရားသခင်က ငါတို့ကို ချန်ရစ်သွားကာ အဆင်းနီသော နဂါးကြီးလည်း ကျရှုံးပြီဆိုလျှင် ငါတို့သည် အာဏာရယူနိုင်မည်။ ဆင်းရဲဒုက္ခ ခံဖို့ လိုအပ်တော့မည်မဟုတ်။ ငါတို့သည် တိုင်းနိုင်ငံများနှင့် လူမျိုးများ အားလုံးတို့ကို သံလှံတံဖြင့် အုပ်စိုးကြလိမ့်မည်။ ထိုအခါ ငါတို့သည် နေ့တာရောင်ခြည်ကို မြင်ကြရလိမ့်မည် မဟုတ်လော။ ထိုအချိန်၌ ဘုရားသခင်သည် အတိအလင်း ပေါ်ထွန်းလာ၍ စာတန်နှင့် နတ်ဆိုးမှန်သမျှကို အပြစ်ဒဏ်ပေးကာ ဖျက်ဆီးလိမ့်မည်။ ခရစ်တော်၏ နိုင်ငံတော်သည် မြေကြီးပေါ်၌ ပေါ်ပေါက်လာလိမ့်မည်။ ငါတို့သည်လည်း စာတန်နှင့် နတ်ဆိုးများ၏ ညှဉ်းပန်းနှိပ်စက်မှုကို ခံကြရတော့မည် မဟုတ်” ဟူ၍ လူအများအပြားက ၎င်းတို့ဘာသာ ယူဆကြ၏။ ဤမျှော်လင့်ချက် ရှိခြင်းသည် မမှားယွင်းသော်လည်း ဤလူများအတွင်း၌ လွဲမှားသော အခြေအနေတချို့ကား ရှိနေသည်။ ဆင်းရဲဒုက္ခမှ လွတ်မြောက်ရန်နှင့် ကိုယ်စိတ်ချမ်းသာမှုကို ခံစားရန် အမြဲ ဆန္ဒရှိနေခြင်းသည် ဘုရားသခင်၏ အလိုတော်ကို အရေးထားမှု ပြသနေခြင်း ဖြစ်သလော။ ယင်းသည် ဘုရားသခင်ကို စိတ်ကျေနပ်စေသလော။ လူအများစုသည် ဆင်းရဲဒုက္ခ တွေ့ကြုံရခြင်း၏ ရည်ရွယ်ချက်အဓိပ္ပာယ်ကို အပြည့်အဝ နားမလည်ကြချေ။ 

ဘုရားသခင်နောက်သို့ တစ်ဘဝလုံး လိုက်လျှောက်သည့် လမ်းကို လျှောက်လှမ်းရန်ဖြစ်စေ၊ အသက်ကို ရရှိရန်အလို့ငှာ သမ္မာတရားကို အားထုတ် လိုက်စားရန်ဖြစ်စေ၊ ဘုရားသခင်အပေါ် သိခြင်း ရရှိရန်ဖြစ်စေ၊ ဘုရားသခင်အတွက် သက်သေခံနိုင်ရန်ဖြစ်စေ၊ နောက်ဆုံးတွင် ပေတရုကဲ့သို့ အဓိပ္ပာယ်ရှိသော ဘဝကို အသက်ရှင် နေထိုင်သွားရန်ဖြစ်စေ မည်သူကမျှ မရည်ရွယ်ကြပေ။ လူအများစုသည် ဆင်းရဲဒုက္ခ ခံစားလိုသော ဆန္ဒမရှိကြသကဲ့သို့ သမ္မာတရားကိုလည်း အနည်းငယ်မျှ လက်မခံကြ။ သို့သော် ၎င်းတို့သည် ကောင်းကင်နိုင်ငံတော်၏ ကောင်းချီးများကို တတ်နိုင်သမျှ မြန်မြန် ခံစားချင်ကြပြီး အဆင့်အတန်း၏ ကျော်ကြားမှု၊ အကျိုးအမြတ်နှင့် အကျိုးကျေးဇူးများကို ရှာဖွေရန် နှစ်သက်ကြ၏။ ဤအဖြစ်သည် ၎င်းတို့ကို လမ်းကြောင်းမှားသို့ ဦးတည်စေတတ်၏။ စိတ်ဆင်းရဲမှု၊ အတားအဆီးများ သို့မဟုတ် ကျရှုံးမှုတို့နှင့် တွေ့ကြုံရသည့်အခါ ၎င်းတို့သည် အပျက်သဘောဆောင်ကာ အားနည်းလာနိုင်ခြေရှိပြီး ၎င်းတို့၏ စိတ်နှလုံးတွင် ဘုရားသခင်အတွက် နေရာတစ်ခု မရှိတော့မည့် အလားအလာလည်း များသည်။ သန့်ရှင်းသော ဝိညာဉ်တော်သည် ၎င်းတို့အတွင်း၌ အလုပ်လုပ်တော့မည် မဟုတ်ဘဲ အချို့သောလူများမှာ နောက်ကြောင်းပင် ပြန်လှည့်ချင်မိကြလိမ့်မည်။ အကယ်၍ လူတစ်ယောက်သည် ဘုရားသခင်ကို နှစ်ပေါင်းများစွာ ယုံကြည်လာခဲ့သော်လည်း သမ္မာတရား စစ်မှန်မှု အနည်းငယ်မျှ ပိုင်ဆိုင်ခြင်း မရှိလျှင် ယင်းသည် အလွန် အန္တရာယ်ရှိသော အရာတစ်ခုပင် ဖြစ်၏။ ၎င်းတို့၏ ဆင်းရဲဒုက္ခများအားလုံး၊ ၎င်းတို့ ကြားနာခဲ့သည့် မရေမတွက်နိုင်သော တရားဒေသနာများအားလုံး၊ ဘုရားသခင်နောက် ၎င်းတို့ လိုက်လျှောက်ခဲ့သည့် နှစ်များအားလုံး အချည်းနှီး ဖြစ်သွားခဲ့ရသည်မှာ နှမြောစရာ ကောင်းပေစွ။ လူတို့အနေဖြင့် ယိုယွင်းပျက်စီးသွားရန် လွယ်ကူသကဲ့သို့ မှန်ကန်သော လမ်းကို လျှောက်လှမ်းရန်နှင့် ပေတရု၏ လမ်းကို ရွေးချယ်ရန် ခက်ခဲသည်မှာလည်း အမှန်ပင် ဖြစ်သည်။ လူအများစုတွင် မရှင်းလင်းသော တွေးခေါ်ခြင်း ရှိကြ၏။ မည်သည့်လမ်းကြောင်းသည် မှန်ကန်သောလမ်း ဖြစ်ပြီး မည်သည့်လမ်းကြောင်းသည် ယင်းမှ သွေဖည်ခြင်း ဖြစ်သည်ကို ၎င်းတို့ ရှင်းလင်းစွာ မမြင်နိုင်ကြပေ။ တရားဒေသနာမည်မျှကို ကြားနာသည်ဖြစ်စေ၊ ဘုရားသခင်၏ နှုတ်ကပတ်တော်မည်မျှကို ဖတ်ရှုသည်ဖြစ်စေ လူ့ဇာတိခံယူသော လူသား ကြွလာခဲ့ပြီ ဖြစ်ကြောင်းကိုလည်း ၎င်းတို့၏ စိတ်နှလုံးအတွင်း သိကြသည်ဆိုသည့်တိုင် ၎င်းတို့သည် ကိုယ်တော်ကို အပြည့်အဝ မယုံကြည်ကြသေးချေ။ ၎င်းတို့သည် ဤအရာကို မှန်သောလမ်းခရီး ဖြစ်မှန်း သိကြသော်လည်း စတင်၍ မလျှောက်လှမ်းနိုင်ကြပေ။ လူတို့သည် သမ္မာတရားကို မချစ်ကြသည်ဖြစ်၍ ၎င်းတို့အား ကယ်တင်ရန်မှာ ခက်ခဲလိုက်လေခြင်း။ ဘုရားသခင်၏ နှုတ်ကပတ်တော်သည် သမ္မာတရား ဖြစ်မှန်း သင်သည် သိသော်ငြား ယင်းကို လက်မခံနိုင်ချေ။ သင့်ယုံကြည်ခြင်း၏ အရည်အသွေးအကြောင်းကို မပြောမဆိုဘဲ နေကြစို့။ အဘယ်ကြောင့် သင့်ထံတွင် သမ္မာတရားကို ချစ်ခင်ခြင်း လုံးဝ မရှိသနည်းဆိုသည်နှင့် အဘယ်ကြောင့် သင်သည် သမ္မာတရားကို လက်မခံနိုင်သနည်း ဆိုသည်တို့ကိုသာ ဆွေးနွေးကြအံ့။ သင်သည် မှန်သော လမ်းခရီးကို စတင် လျှောက်လှမ်းနိုင်စွမ်း မရှိ၊ သမ္မာတရားကို အားထုတ် လိုက်စားရန်လည်း ဆန္ဒမရှိ၊ မိမိနားလည်သော သမ္မာတရားများကိုလည်း လက်တွေ့မလုပ်ဆောင်နိုင်ပေ။ သင်သည် စာတန်လို လူစားမျိုးပင် ဖြစ်သည် မဟုတ်လော။ ဤသို့သော လူများသည် ဘဝ၌ ပန်းတိုင်များ သို့မဟုတ် ဦးတည်ချက်များဟူ၍ မရှိကြ။ ၎င်းတို့သည် တိရစ္ဆာန်များကဲ့သို့ လူ့သဘာဝ ကင်းမဲ့ကြ၏။ ထို့ကြောင့် အချို့သော လူများသည် သန့်ရှင်းသော ဝိညာဉ်တော်၏ လုပ်ဆောင်ချက်ကို ဆုံးရှုံးကုန်ကြသည်မှာ သန့်ရှင်းသော ဝိညာဉ်တော်သည် ၎င်းတို့အတွင်း၌ တမင်တကာ အလုပ်မလုပ်ဘဲ နေခြင်း၊ ၎င်းတို့ကို ရည်ရွယ်ချက်ရှိရှိ ထုတ်ဖော်နေခြင်းတို့ကြောင့် မဟုတ်ဘဲ ၎င်းတို့အတွင်း၌ အလုပ်လုပ်၍ မရနိုင်သောကြောင့်သာ ဖြစ်သည်။ လူတို့သည် အတွင်း၌ အလွန် ဖောက်ပြန်ပျက်စီးကြကာ ၎င်းတို့အား ကိုင်တွယ်ရန် အလွန်ပင် ခက်ခဲလှသည်။ ၎င်းတို့က သမ္မာတရားကို မလိုက်စားလျှင် သို့မဟုတ် မှန်သော လမ်းကို မရွေးချယ်လျှင် သန့်ရှင်းသော ဝိညာဉ်တော်သည် ၎င်းတို့အတွင်း၌ မည်သို့အလုပ်လုပ်နိုင်မည်နည်း။ သန့်ရှင်းသော ဝိညာဉ်တော်သည် အလုပ်လုပ်သည့် အချိန်တိုင်းတွင် လူတို့အား ရွေးချယ်ခွင့် အမြဲ ပေး၏။ မည်သူကိုမျှ အတင်းအကျပ်ပြုခြင်း လုံးဝ မရှိပေ။ သို့သော် လူတို့၏ အတွေးအခေါ်သည် ဇဝေဇဝါဖြစ်လွန်းလှ၏။ ၎င်းတို့သည် သမ္မာတရားကို မချစ်ကြသကဲ့သို့ မည်သို့မျှ လက်ခံခြင်းလည်း မရှိကြ။ သမ္မာတရားကို ရရှိရန်အတွက် ဆင်းရဲဒုက္ခ ခံဖို့ကိုမူ ပို၍ပင် ဆန္ဒမရှိကြပေ။ ၎င်းတို့သည် ကောင်းချီးပေးခြင်း ခံချင်ကြသော်လည်း ကြိုးစား အားထုတ်ရန်ဖြစ်စေ၊ အဖိုးအခ ပေးရန်ဖြစ်စေ ဆန္ဒမရှိကြ။ ၎င်းတို့၏ တစ်ကိုယ်ကောင်းဆန်မှုသည် ကြီးမားလွန်း၏။ ၎င်းတို့သည် ၎င်းတို့၏ လတ်တလော အကျိုးကိုသာ အလေးထားကြသည်။ ၎င်းတို့၏ မျက်စိရှေ့မှ ၎င်းတို့မြင်နိုင် ခံစားနိုင်သော အရာများကို ရဖို့ အားထုတ် ကြိုးပမ်းကြသည်။ ၎င်းတို့အနေဖြင့် မမြင်နိုင်သော သို့မဟုတ် မည်သည့် အဓိပ္ပာယ်ကိုမျှ ရှာမရသော အရာများကိုမူ မသိကျိုးကျွန်ပြုကြ၏။ ဤသည်မှာ လူအများစု ဖြစ်နေကြသော အခြေအနေ ဖြစ်ပြီး သန့်ရှင်းသော ဝိညာဉ်တော်၏ လုပ်ဆောင်ချက်အတွက် မည်သည့်နေရာမျှ မရှိသလောက်ပင် ဖြစ်သည်။ “ကျွန်ုပ်ထံတွင် ကျွန်ုပ်မဖြေရှင်းနိုင်သော ပြဿနာအများအပြား ရှိသည်။ တစ်စုံတစ်ယောက်က ကျွန်ုပ်ကို မိတ်သဟာယပြုပေးပြီး သမ္မာတရားကို နားလည်ရန် ကူညီမည်ဆိုလျှင် ကျွန်ုပ်ထံတွင် ပြဿနာများ ရှိတော့မည် မဟုတ်” ဟူ၍ တချို့က ဆိုကြ၏။ သို့သော် ၎င်းတို့သည် သမ္မာတရားကို နားလည်ရုံဖြင့် ၎င်းတို့၏ ပြဿနာများကို အမှန်တကယ် ဖြေရှင်းနိုင်မည်လော။ ၎င်းတို့သည် သမ္မာတရားကို လက်တွေ့လုပ်ဆောင်နိုင်မည်လော။ ဤသည်တို့မှာ မသိရသော အရာများသာ ဖြစ်ကြ၏။ တရားဒေသနာ အများအပြားကို ကြားနာထားကာ သမ္မာတရား အတော်များများကို နားလည်ထားကြသည့် လူအများအပြား ရှိသည်။ သို့သော် ၎င်းတို့သည် ထိုသမ္မာတရားများကို တစ်ခုမျှ လက်တွေ့မလုပ်ဆောင်နိုင်ကြပေ။ အကယ်၍ သင်က ၎င်းတို့၏ ပြဿနာများအကြောင်း မေးမြန်းလျှင် ၎င်းတို့က “သမ္မာတရားအားလုံးကို ကျွန်ုပ်နားလည်သည်။ သို့သော် လက်တွေ့မလုပ်ဆောင်နိုင်ခြင်းသာ ဖြစ်သည်။ ဤပြဿနာကို ကျွန်ုပ်မည်သို့ဖြေရှင်းနိုင်မည်နည်း” ဟု ပြောဆိုကြ၏။ သင်သည် မည်သည့်သမ္မာတရားကိုမျှ လက်တွေ့မလုပ်ဆောင်နိုင်လျှင် ဘုရားသခင်ကို ယုံကြည်ခြင်းမှာ မည်သို့အကြောင်းထူးမည်နည်း။ အိမ်ကို အမြန်ပြန်၍ သင့်ဘဝကိုသာ ဆက်နေထိုင်သွားပေလော့။ သင့်အား သမ္မာတရားအကြောင်း မိတ်သဟာယပြုပေးခြင်းမှာ မည်သို့အသုံးကျမည်နည်း။ သင်သည် သမ္မာတရားကို ကြားနာဖို့ မထိုက်တန်သကဲ့သို့ ဘုရားသခင်ကို ယုံကြည်ဖို့လည်း မထိုက်တန်ပေ။ ထို့ကြောင့် သင်သည် သင်ဖျက်ဆီးခံရမည့် အဖြစ်ကိုသာ စောင့်မျှော်နေသင့်၏။ သင်သည် အကျည်းတန်သော၊ ယုတ်ညံ့သော၊ ဆိုးဝါးသော လမ်းကို ရွေးချယ်ထားပြီ ဖြစ်သောကြောင့် သင့်အား သမ္မာတရားမည်မျှကို မိတ်သဟာယပြုပေးသည်ဖြစ်စေ သင်သည် လက်ခံလိမ့်မည်မဟုတ်။ ထို့ကြောင့် သင်သည် ဘေးဖယ်နေသင့်၏။ ထိုသို့သော လူများကို မည်သည့်အရာမျှ ပြောဆိုရန် မလိုအပ်ချေ။ “ကျွန်ုပ်သည် သမ္မာတရားအားလုံးကို နားလည်သည်။ သို့သော် လက်တွေ့မလုပ်ဆောင်နိုင်ခြင်းသာ ဖြစ်သည်” ဟူ၍ ယခင်က ပြောဆိုကြဖူးသည့် လူအများအပြား ရှိကြသည်။ ဤပြောဆိုချက်တစ်ခုတည်းကပင် ၎င်းတို့သည် မကောင်းဆိုးဝါးဖြစ်ကြောင်း၊ စာတန်ကဲ့သို့ အတန်းအစားမျိုးတွင် လုံးလုံးလျားလျား ပါဝင်သူ ဖြစ်ကြောင်း သက်သေပြရန် လုံလောက်၏။ လူတစ်ဦးတစ်ယောက်သည် သမ္မာတရားကို မချစ်လျှင် မုချ ကောက်ကျစ်ဆိုးယုတ်သည်သာ ဖြစ်၏။ လူတစ်ယောက်၏ သဘာဝကို ထိုသူ ချစ်ခင်သောအရာ၊ ထိုသူ မျှော်လင့်သော အရာ၊ ထိုသူ ဆန္ဒပြင်းပြသော အရာ၊ ထိုသူ တမ်းတသော အရာတို့က လုံးလုံး ကိုယ်စားပြု၏။ အကယ်၍ သင်သည် သမ္မာတရားကို မချစ်လျှင် မာရ်နတ်နှင့် သက်ဆိုင်၍ ပျက်စီးခြင်းသို့ ရောက်ရပေလိမ့်မည်။ သို့သော် သင်က သမ္မာတရားကို ချစ်သည်ဆိုလျှင် သင်သည် ဘုရားသခင်၏ ကြိုတင်ပြဋ္ဌာန်းခြင်းနှင့် ရွေးချယ်ခြင်းကို ခံရ၏။ ဤသည်မှာ သိသာထင်ရှားမနေသလော။ သင်ရွေးချယ်သော လမ်းသည် အရေးကြီးဆုံးဖြစ်၏။ သင်သည် စိတ်အေးအေးထားကာ ဤအရာကို အလေးအနက် ဆင်ခြင်စဉ်းစားကြည့်နိုင်သည်။ သင့်အနေဖြင့် လမ်းလွဲခဲ့ပြီဆိုလျှင် နောက်ပြန်လှည့်ရန်အတွက် လွန်စွာ နောက်မကျသေးပေ။ သင့်ထံ၌ သမ္မာတရားကို လက်တွေ့လုပ်ဆောင်ရန် စိတ်ဆန္ဒ ရှိသည်ဆိုလျှင် ဤသည်မှာ ကောင်းသော အရာတစ်ခု ဖြစ်၏။ ထို့အပြင် သင်၏ ဤစိတ်ဆန္ဒကို မည်သို့ဖြစ်မြောက်စေမည်၊ သင်၏ တောင့်တမှုကို မည်သို့ပြည့်စုံစေမည်ဆိုသည့် လမ်းတစ်ခုကို သင်သည် လိုအပ်၏။ ပထမဦးစွာ သင်သည် သမ္မာတရားကို နားလည်ရမည်။ လူသားမျိုးနွယ်၏ အနာဂတ် ပန်းတိုင်ကို သိရမည်။ လူသားတို့ လျှောက်လှမ်းသင့်သော လမ်းနှင့် ပြီးမြောက်သင့်သော ရည်မှန်းချက်များကို သိရမည်။ “ခပ်သိမ်းသော အမှုအရာများနှင့် အဖြစ်အပျက်များမှာ ဘုရားသခင်၏ လက်ထဲတွင် ရှိသည်” ဟူ၍ ယခင်က မကြာခဏ ပြောဆိုခဲ့ကြ၏။ ဤသည်မှာ သင်တို့ လုံးလုံးလျားလျား တွေ့ကြုံရမည့် အရာတစ်ခုပင် ဖြစ်သည်။ ဖြစ်လာသည့် ကိစ္စက ဘုရားသခင်၏ လက်ထဲတွင် ရှိသလောဆိုသည်ကို အရာရာတိုင်း၌ သုံးသပ်ဆင်ခြင်ကြည့်ရမည်။ ခပ်သိမ်းသော အမှုအရာများနှင့် အဖြစ်အပျက်များမှာ ဘုရားသခင်၏ လက်ထဲတွင် ရှိကြောင်း သင့်အတွက် အမှန်တကယ် သေချာပြီဆိုလျှင် သင့်ထံ၌ ယုံကြည်ခြင်း အမှန်တကယ် ရှိလေပြီ။ သင်သည် ဘုရားသခင်ကို ယုံကြည်လျှင် သူ့အား မနာခံသင့်သလော။ ဘုရားသခင်ကို ယုံကြည်ခြင်း၏ အဓိပ္ပာယ်မှာ အဘယ်သို့နည်း။ ဘုရားသခင်ကို ယုံကြည်ခြင်း၏ ရည်ရွယ်ချက်မှာ သူ၏ ကောင်းချီးများကို ရရှိရန်သက်သက်မျှ ဖြစ်သလော။ ယခု သင်သည် ဘုရားသခင်ကို သင်၏ ယုံကြည်ခြင်း၌ ခရစ်တော်နောက် လိုက်လျှောက်နေပေပြီ။ သို့သော် သင်သည် အဆုံးသတ်အထိ ဆုံးခန်းတိုင်အောင် လိုက်နိုင်မည်လော။ အနာဂတ်တွင် သင်၏လမ်း၌ ခလုတ်တံသင်းများ၊ ဆင်းရဲဒုက္ခများနှင့် ကြုံတွေ့ရသည့်အခါ သင်သည် မည်သို့ရှေ့ဆက်သင့်သနည်း။ သင်သည် ဘုရားသခင်၏ အဓိကကျသော နှုတ်ကပတ်တော်များကို မိမိကိုယ်ကို အားပေးရန် ဆောင်ပုဒ်များအဖြစ် မှတ်ယူရပေမည်။ ထိုသို့အားဖြင့် သင်သည် ပြိုလဲခြင်း၊ အားနည်းခြင်း သို့မဟုတ် အပျက်သဘောဆောင်ခြင်း၊ ဘုရားသခင်ကို စောဒကတက်ခြင်း၊ လမ်းကြောင်းမှ သွေဖည်ခြင်း သို့မဟုတ် လမ်းတစ်ဝက်မှ ထွက်ပြေးကာ ဘုရားသခင်ကို သစ္စာဖောက်ခြင်းတို့ မဖြစ်လာစေရန် ဖြစ်သည်။ သင်သည် အဆုံးသတ်အထိ ဘုရားသခင်နောက် လိုက်လျှောက်ရန်အတွက် ဤအရာအားလုံးကို လုံးလုံးလျားလျား နားလည်ရမည်၊ ရှင်းလင်းသေချာရပေမည်။

ဘုရားသခင်နောက် လိုက်လျှောက်သည့် လမ်းသည် အနိမ့်အမြင့်များ ရှိသည်ဖြစ်ရာ ချိုမြိန်နိုင်သကဲ့သို့ ခါးလည်း ခါးသီးနိုင်၏။ လူများသည် ပျော်ရွှင်ကြသည့် အချိန်၌ “ငါသည် ဘုရားသခင်အတွက် မိမိကိုယ်ကို အသုံးခံချင်စိတ် ရှိသည်။ ငါ့ဘဝ တစ်ခုလုံးကို ကိုယ်တော့်အတွက် အသုံးခံတော့မည်” ဟူ၍ ပြောနိုင်ကြသည်သာ ဖြစ်၏။ သို့ရာတွင် တစ်ချိန်ချိန်၌ ၎င်းတို့သည် အဟန့်အတားများ တွေ့ကြုံရကာ အပျက်သဘောဆောင်လာကြသည်။ ၎င်းတို့၏ စိတ်နှလုံးအတွင်း၌ “ဘုရားသခင်က အဘယ်မှာနည်း။ ဆက်ပြီး ငါမယုံကြည်နိုင်တော့။ ဤလမ်းသည် လျှောက်လှမ်းရန် ခက်ခဲလွန်းပေစွ” ဟု တွေးမိကြ၏။ ယင်းနောက်တွင်မူ ၎င်းတို့အနေဖြင့် ဘုရားသခင်အပေါ် ကျေးဇူးကြွေးတင်နေသည်ဟု စဉ်းစားမိလျက် ဆုတောင်းကြကာ အပြစ်တင်ခြင်း ခံရသည်ဟု ခံစားကြသည်။ ဘုရားသခင်အပေါ် ကျေးဇူးကြွေးတင်နေသည်ဟု သိပြီးသည့်နောက်တွင် ၎င်းတို့အနေဖြင့် ဤသို့ ပြုမူခြင်းကို ရပ်တန့်သင့်၏။ သို့ရာတွင် တစ်နေ့၌ အကြောင်းကိစ္စများသည် ၎င်းတို့အလိုအတိုင်း ဖြစ်ချင်မှ ဖြစ်နိုင်မည် ဖြစ်ရာ ၎င်းတို့သည် နောက်တစ်ကြိမ် အပျက်သဘောဆောင်လာကြ၍ “ဘုရားသခင်သည် ဤအခြေအနေကို ငါ့အတွက် မည်သို့များ စီစဉ်ညွှန်ကြားရက်သနည်း။ ကိုယ်တော်သည် ငါ့ကို အဘယ်ကြောင့်များ အမြဲ ဆင်းရဲဒုက္ခ ရောက်စေသနည်း။ ငါ့ကို ဆင်းရဲဒုက္ခမှ ချမ်းသာမပေးနိုင်သလော” ဟု ပြောဆိုကာ ဘုရားသခင်ကို မကျေမနပ်ဖြစ်ကြပြန်သည်။ လူတို့သည် အမြဲတမ်း ညည်းညူကြ၏။ ညည်းညူပြီးသည့်နောက်တွင်မူ ၎င်းတို့အနေဖြင့် ဘုရားသခင်အပေါ် ကျေးဇူးကြွေးတင်နေပါသည်ဟု အမြဲတမ်း ပြောဆိုတတ်ကြသည်။ သို့သော် ၎င်းတို့မှာ ဘယ်သောအခါမျှ မပြောင်းလဲကြချေ။ အဟန့်အတားကလေးတစ်ခုကို တွေ့ကြုံရသည့်အခါဖြစ်စေ၊ အသေးဆုံးသော အကြောင်းကိစ္စတစ်ခု ၎င်းတို့အလိုအတိုင်း မဖြစ်သည့်အခါဖြစ်စေ ၎င်းတို့သည် ဒေါသဖြစ်ကာ မကျေမနပ် ပြောဆိုလာကြ၏။ အဆိုးဆုံးသော အခြေအနေများ၌ အချို့သော လူများသည် ဝေဖန်၍ ပြစ်မှားစော်ကားသော စကားတချို့ကိုပင် ဖွင့်ဟပြောဆိုကြသည်။ နောက်ပိုင်းတွင်မူ ၎င်းတို့ပြောမိသည်မှာ မှားယွင်းကြောင်း သဘောပေါက်လာ၍ ယင်းအတွက် ဝမ်းနည်းမိကြပြန်သည်။ ထို့ကြောင့် ၎င်းတို့ကိုယ်ကို ပြန်အဖတ်ဆယ်ရန် ၎င်းတို့၏ တာဝန်များထဲမှ အနည်းငယ်ကို အလောတကြီး ထမ်းဆောင်ကြပြီး ကောင်းမှုအနည်းငယ်ကို ပြုလုပ်ကြ၏။ ဤသရုပ်သကန်တို့မှာ ငါတို့အား မည်သည်ကို ညွှန်ပြသနည်း။ သမ္မာတရားကို မနှစ်သက်ခြင်း သို့မဟုတ် သမ္မာတရားအား အလွန်အမင်း မနှစ်မြို့ခြင်းပင်ဖြစ်သည်မှာ လူ၏သဘာဝ ဖြစ်ကြောင်းကို ညွှန်ပြနေသည်။ လူသည် အတော်ပင် ဆိုးယုတ်၊ အကျည်းတန်ကာ သာမန် အသိစိတ်နှင့် အသိတရား ကင်းမဲ့နေလေသည်။ လူများက အရောင်းအဝယ် လုပ်နေသကဲ့သို့ ဘုရားသခင်ကို ယုံကြည်ကြ၏။ ၎င်းတို့သည် ဘုရားသခင်အား လိုအပ်သည့်အခါမှသာ ဆုတောင်းကြပြီး မလိုအပ်သည့်အခါတွင်မူ ဘုရားထံမှ သွေဖည်ကြ၏။ ၎င်းတို့၏ စိတ်နှလုံးထဲတွင် ဘုရားသခင်ဟူသည် မရှိဘဲ ၎င်းတို့ စိတ်ကျေနပ်သည့်အတိုင်းပင် ပြုမူကြ၏။ လူများသည် အလွန် မာနထောင်လွှားပြီး ထိန်းမနိုင်သိမ်းမရများချည်းသာ ဖြစ်သည်။ ၎င်းတို့သည် ဘုရားသခင်ကို ကြောက်ရွံ့သော၊ သို့မဟုတ် အပျက်သဘောဆောင်သော အရာများကို အမှန်တကယ် မုန်းတီးသော စိတ်နှလုံး မရှိကြ။ သမ္မာတရားကို အစစ်အမှန် ချစ်ခင်ခြင်းလည်း ကင်းမဲ့ကြကာ တရားခြင်းနှင့် မတရားခြင်းကိုလည်း မခွဲခြားနိုင်ကြချေ။ ၎င်းတို့တွင် အကန့်အသတ်များ၊ ရည်မှန်းချက်များဟူ၍ မရှိကြ။ ၎င်းတို့လုပ်သမျှ အရာခပ်သိမ်းတွင်လည်း ထိန်းချုပ်နိုင်ခြင်းနှင့် စည်းမျဉ်းဟူသည်တို့မှာ ပို၍ပင် ကင်းမဲ့နေ၏။ ၎င်းတို့၏ စိတ်နှလုံးမှာ တကယ်ပင် အကျည်းတန်လေသည်။ ထို့ပြင် ဤနောက်ခံအခြေအနေ၌ ၎င်းတို့သည် မည်မျှကြီးမြတ်လှသည့် ကတိတော်နှင့် မည်မျှများပြားလှသည့် ကောင်းချီးများကို အနာဂတ်တွင် လက်ခံရရှိနိုင်လိမ့်မည် သို့မဟုတ် နောင်သောအခါ မိမိတို့အနေဖြင့် မည်သို့ ထင်ရှားကျော်ကြားလာလိမ့်မည် ဟူသည်တို့အပြင် မိမိတို့ ခံစားနိုင်မည့် အရာများကိုပါ မျှော်လင့်နေကြဆဲ ဖြစ်သည်။ ထိုသို့သော အရာများကို တွေးကြသည့် အချိန်၌သာ ၎င်းတို့သည် “ဘုရားသခင်ကား ချစ်ခင်နှစ်လိုဖွယ် ကောင်းပေစွ။ ငါသည် ဘုရားသခင်၏ မေတ္တာကို ပြန်ပေးဆပ်ရမည်” ဟူ၍ ၎င်းတို့၏ စိတ်နှလုံးတွင် ခံစားမိကြ၏။ ဘုရားသခင်က ချစ်ခင်နှစ်လိုဖွယ် ကောင်းသည်ဟု အဘယ်ကြောင့် ၎င်းတို့ ပြောဆိုကြသနည်း။ ဘုရားသခင်အား ပြန်ပေးဆပ်လိုသည့် ၎င်းတို့၏ဆန္ဒမှာ မည်သည့်နေရာမှ လာသနည်း။ ဤပြောဆိုချက်များ၏ နောက်ကွယ်တွင် ရည်ရွယ်ချက်တစ်ခု မရှိသလော။ ၎င်းတို့သည် တစ်ခဏသာခံသည့် ကြိုက်နှစ်သက်မှုကြောင့်၊ တဒင်္ဂစာ ရုတ်တရက် ဝမ်းမြောက်မှုကြောင့် စိတ်လှုပ်ရှားသည့် စကားများကို ပြောဆိုနေကြခြင်းသာ ဖြစ်သည်။ ဤသည်မှာ စစ်မှန်သော သိနားလည်ခြင်း ဖြစ်သလော။ ဤသည်မှာ စစ်မှန်သော ချစ်ခြင်း ဖြစ်သလော။ ယင်းသည် ၎င်းတို့၏ စိတ်နှလုံး အတွင်းဆုံးမှ လာသလော။ သင်သည် ထိုသို့သော သိနားလည်ခြင်းကို အမှန်တကယ် ပိုင်ဆိုင်သည်ဆိုလျှင် အဘယ်ကြောင့် သင့်ထံ၌ မကျေမနပ်ဖြစ်ခြင်းများ ရှိနေဆဲ ဖြစ်ရသနည်း။ သင်သည် ဘုရားသခင်အပေါ် ကျေးဇူးကြွေး တင်နေသည်ဟု အမှန်တကယ် ခံစားမိသည်ဆိုလျှင် အဘယ်ကြောင့် ညည်းညူနေဆဲ ဖြစ်သနည်း။ ဘုရားသခင်က သင့်အပေါ် မကောင်းဟု ခံစားမိသောကြောင့် သင်သည် ဘုရားအား မသိကျိုးကျွန်ပြု၏။ အကယ်၍ ဘုရားသခင်က သင့်အား အသုံးမပြုလျှင် သင်သည် သင်၏ တာဝန်ကို မလုပ်ဆောင်ချင်ပေ။ သင်၏ အတွင်း၌ သိုထားသော မကျေချမ်းမှုမှာ များပြားလိုက်မည့် ဖြစ်ခြင်း။ ဤသို့ရှိစေကာမူ သင်သည် ဘုရားသခင်အား တခြားသောသူများက ချစ်သည်ထက် သင်က ပို၍ ချစ်သည်ဟု ယုံကြည်နေဆဲဖြစ်၏။ ဤသည်မှာ ဘုရားသခင်ကို ချစ်ခြင်း၏ လက်တွေ့အရှိတရား မည်သို့ဖြစ်မည်နည်း။ လူတစ်ယောက်ထံမှ ထိုသို့သော မကျေနပ်ချက်များ ပွင့်အံထွက်လာနိုင်သည့် အချက်မှာ ၎င်းတို့၌ ၎င်းတို့၏ ကိုယ်ပိုင်သဘာဝအား သိနားလည်ခြင်း ကင်းမဲ့နေသေးသည်ကို သက်သေပြသည်။ ၎င်းတို့မှာ မည်သည်တို့ဖြစ်ကြောင်း၊ ၎င်းတို့ကို မည်သည်တို့ဖြင့် ပြုလုပ်ထားကြောင်း၊ ၎င်းတို့၏ အစစ်အမှန်တန်ဖိုးမှာ မည်သို့ဖြစ်ကြောင်းတို့ကို ၎င်းတို့မသိကြသေးချေ။ အမှန်တကယ်၌ ဘုရားသခင်အား ခုခံ၍ သစ္စာဖောက်ခြင်းသည် လူအယောက်တိုင်း၏ သဘာဝထဲတွင် ရှိနေ၏။ ဤသည်မှာ အားလုံးနှင့် သက်ဆိုင်သည့်အပြင် လူအားလုံးတို့တွင် တူညီစွာ ရှိနေသည့် အရာတစ်ခုဖြစ်သည်။ သမ္မာတရားနှင့် အပြုသဘောဆောင်သော အရာများကို မည်သူကမျှ အမှန်တကယ် မချစ်သကဲ့သို့ စာတန်နှင့် ကောက်ကျစ်ဆိုးယုတ်သော အရာများကိုလည်း မည်သူကမျှ အမှန်တကယ် မမုန်းတီးပေ။ လူ၏ ချစ်ခြင်းနှင့် မုန်းခြင်းတွင် စည်းမျဉ်းများ သို့မဟုတ် အကန့်အသတ်များဟူ၍ မရှိ။ လူ၏ ချစ်ခြင်းနှင့် မုန်းခြင်းတို့က သမ္မာတရားတွင် အခြေခံထားခြင်း ဖြစ်ဖို့မှာမူ ဝေလာဝေးပင် ဖြစ်သည်။ လူ၏ စိတ်နှလုံးတွင် တရားခြင်းနှင့် မတရားခြင်းကြား၊ အဖြူနှင့် အမည်းကြား လုံးဝ ကွဲပြားခြင်း မရှိပေ။ သမ္မာတရားများနှင့် အယူဝါဒများ သို့မဟုတ် ဒိဋ္ဌိအယူများကြား ကွဲပြားခြင်းသည်ကား ပို၍ပင် မရှိချေ။ လူတို့သည် ဤခွဲခြားခြင်းများကို မလုပ်နိုင်ကြ။ မည်သည့်အရာကို ချစ်ခင်၍ အားထုတ်လိုက်စားထိုက်သည်၊ မည်သည့်အရာကို မုန်းတီးသင့်သည်၊ မည်သည့်အရာကို ငြင်းပယ်သင့်သည်တို့ကို ၎င်းတို့ မသဲကွဲကြ။ ၎င်းတို့အနေဖြင့် ပိုင်းခြားသိမြင်ခြင်း တစ်မျိုးမျိုးကို ပိုင်ဆိုင်ကြဖို့ဆိုသည်မှာ ဝေးလေစွ။ အချို့သော လူများသည် ၎င်းတို့၏ တာဝန်များကို ထမ်းဆောင်ကြသော်လည်း “မကြာမကြာ အိမ်ပြန်ခဲ့ပါ” ဟူသော လောကီသီချင်းကို ကြားကြသည့်အခါ အိမ်ကို လွမ်းလာကြ၍ ၎င်းတို့၏ တာဝန်များကို လုပ်ဆောင်ချင်စိတ် မရှိကြတော့ပေ။ ဤသည်မှာ မည်သို့သော လူပုဂ္ဂိုလ်မျိုး ဖြစ်သနည်း။ ထိုသူထံ၌ သမ္မာတရား စစ်မှန်မှု အနည်းငယ်မျှပင် ရှိပါ၏လော။ အချို့သော လူများက ၎င်းတို့အနေဖြင့် အလုပ်အနည်းငယ်ကို လုပ်ဆောင်နိုင်သည်၊ ၎င်းတို့တွင် အရည်အချင်းအနည်းငယ် ရှိသည်ဟု ယုံကြည်ကြသည်။ ၎င်းတို့အနေဖြင့် သမ္မာတရားကို ပိုင်ဆိုင်သည်ဟု ထင်ကောင်း ထင်နိုင်၏။ သို့သော် အမှန်တကယ်၌ ၎င်းတို့သည် ဘာကိုမျှ မပိုင်ဆိုင်သည့်အပြင် ၎င်းတို့သည် ဘာမျှလည်း မဟုတ်ကြပေ။ သင်သည် ယခုအချိန်၌ အယူဝါဒအနည်းငယ်ကို အခြားသူတို့အား ဟောပြောနိုင်သော်လည်း တစ်နေ့တွင် အခြားသူတို့က သင့်အား အားပေးစကား ပြောကောင်း ပြောရပေလိမ့်မည်။ သင်၏ ကျရှုံးမှုသည်လည်း အခြားသော လူတိုင်း၏ ကျရှုံးမှုထက် ပို၍ ဝမ်းနည်းစရာ ကောင်းပေလိမ့်မည်။ သင်သည်လည်း အခြားသော လူတိုင်းထက် ပို၍ပင် အပျက်သဘော ဆောင်လာပေလိမ့်မည်။ သင်သည် ထိုသို့သော အရာကို ယုံကြည်သလော။ သင်တို့သည် ထိုအဖြစ်ကို လက်ခံယုံကြည်ကြသလော။ သင်တို့သည် ပြင်းထန်သော ကျရှုံးမှုကို မတွေ့ကြုံရသေးခြင်း သို့မဟုတ် အထူးတလည် အပျက်သဘောဆောင်လာမှု မရှိဖူးသေးခြင်း ဖြစ်နိုင်၏။ သင်သည် မိမိကိုယ်ကို အတော်ပင် ကြံ့ခိုင်သည်ဟု ထင်သည်။ ထိုသို့သော အရာများကို မတွေ့ကြုံရသေးသောကြောင့် ဝိညာဉ်ရင့်သန်မှု အတော်အတန်ကို ပိုင်ဆိုင်ထားသည်ဟုလည်း ယုံကြည်သည်။ တစ်နေ့တွင် ထုတ်ဖော်ခံလိုက်ရသည့်အခါ သင်သည် “ပြီးဆုံးသွားလေပြီ။ ငါ့ဘဝကား ဇာတ်သိမ်းသွားချေပြီ” ဟု အော်ငိုလျက် မျက်ရည်များ တသွင်သွင် စီးကျကောင်း စီးကျနေပေလိမ့်မည်။ ဤသည်မှာ သင့်အနေဖြင့် အစွန်းတစ်ဖက်မှ တစ်ဖက်သို့ စတင် ကူးပြောင်းသွားမည့် အချိန်ပင်ဖြစ်သည်။ ဘုရားသခင်ကို ပထမဆုံး ယုံကြည်လာကြသည့် အချိန်တွင် အားမာန်အပြည့် ရှိကြသော လူအများအပြား ရှိကြ၏။ သို့သော် ၎င်းတို့ထံ အမှုကိစ္စများ ဖြစ်ပျက်လာသည့်အချိန်၌ ၎င်းတို့၏ တက်ကြွမှုမှာ ရုတ်ခြည်း ပျောက်ဆုံးသွားနိုင်သည့်အပြင် လဲကျရာမှ နောက်တစ်ကြိမ် ပြန်မထနိုင် ဖြစ်တတ်ကြသည်။ ဤသို့သော လူများနှင့်ပတ်သက်၍ ပြဿနာတစ်ခုခုကို သင်တို့ သတိပြုမိကြသလော။ မည်သည့်လူပုဂ္ဂိုလ်ကမျှ မိမိတို့၏ အားနည်းချက်နှင့် ခွန်အားအပေါ် ထိန်းချုပ်နိုင်ခြင်း မရှိချေ။ လူတို့အတွင်း၌ ပုန်းကွယ်နေသည့် ဖောက်ပြန်ပျက်စီးသော အရာများသည် အချိန်မရွေး နေရာမရွေး ထုတ်ဖော်ခြင်းခံရနိုင်၏။ လူ၏ အတွင်း၌ အပေးအယူလုပ်ခြင်းနှင့် ညစ်ညူးခြင်းတို့သည် ပြတ်လပ်သည်ဟူ၍ မရှိဘဲ ထိုသို့သော အရာများသည် လူ၏ အတွင်း၌ မဆုံးနိုင်အောင် ပေါ်ထွက်သည်။ ထို့ကြောင့် လူ၏ သဘာဝက စာတန်၏ သဘာဝပင် ဖြစ်သည်။ ဤအချက်ကား လုံးဝ တိကျမှန်ကန်၏။ ထိုသဘာဝသည် ဘုရားသခင်၏ အနှစ်သာရနှင့် အကြီးအကျယ် ခြားနားလေသည်။ ယခင်က ဘုရားသခင် ပြောခဲ့သည်မှာ “ငါသည် လူသားကို ထာဝရကာလကြာ ချစ်နိုင်ပြီး ထာဝရကာလကြာလည်း မုန်းနိုင်သည်” ဟူ၍ဖြစ်သည်။ တစ်နည်းဆိုရသော် ဘုရားသခင်ထံတွင် လူများကို အကဲဖြတ်သည့် စံနှုန်းတစ်ခု ရှိခြင်းဖြစ်သည်။ ဘုရားသခင်ထံတွင် သူ၏ အဆုံးအဖြတ်များ ရှိ၏။ အမှုအရာများအပေါ် အဆုံးအဖြတ်များ ချမှတ်ရာတွင် သူအခြေခံသည့် အရာများအတွက်လည်း စည်းမျဉ်းများ ရှိ၏။ သူချစ်သော အရာများနှင့် မုန်းသော အရာများ၊ သူရွံရှာသော သူများနှင့် သူကောင်းချီးပေးသော သူများအတွက် သူ့ထံတွင် ကိုယ်ပိုင်စံနှုန်းများနှင့် စည်းမျဉ်းများ ရှိသည်။ လူတို့၌မူ သမ္မာတရားနှင့် စည်းမျဉ်းများ ချို့တဲ့ကြ၏။ ထို့ကြောင့် ၎င်းတို့ သဘောဆန္ဒအတိုင်း ပြုမူတတ်ကြလေသည်။ ၎င်းတို့သည် ပြောင်းလဲလွယ်ကြပြီး ဘုရားသခင်၏ လမ်းပြမှု မရှိဘဲ လမ်းကြောင်းမှန်ကို စတင်၍ မလျှောက်လှမ်းနိုင်ကြချေ။

“ဘုရားသခင်သည် ကမ္ဘာမြေအား မည်သည့်အချိန်တွင် စွန့်ခွာမည်နည်း။ ဘုရားသခင်၏ အမှုတော်သည် မည်သည့်အချိန်တွင် ပြီးစီးမည်နည်း။ ငါသည် ထိုမျှလောက် မငယ်ရွယ်တော့။ ငါအိုမင်းသည့်အခါ မည်သို့နေထိုင်ရမည်နည်း” ဟူ၍ အချို့သော လူများက အမြဲ တွေးတောကြ၏။ ထိုသို့သော လူတစ်ယောက်သည် ယုံကြည်ခြင်း ရှိသလော။ ၎င်းတို့ အိုမင်းသည့်အခါ ထောက်ပံ့ကူညီမည့်သူ အမှန်တကယ် မရှိလျှင် ၎င်းတို့သည် မည်သို့လုပ်လိမ့်မည်နည်း။ ၎င်းတို့က ဘုရားသခင်အပေါ် အပြစ်တင်ကြလိမ့်မည် မဟုတ်လော။ ဘုရားသခင်ကို ယုံကြည်သူ အများအပြားသည် ၎င်းတို့အနေဖြင့် ဘုရားနောက် လိုက်လျှောက်ခြင်းမှ မည်သည်တို့ကို ရရှိသင့်သည် သို့မဟုတ် မည်သည့်အရာများက တန်ဖိုးအရှိဆုံးဖြစ်သည်ကို လုံးဝ မသိကြချေ။ ဤအကြောင်းအရာများကို အမှန်တကယ် နားလည်နိုင်သော လူများမှာ မရှိသလောက် နည်းလှ၏။ လူ့ဇာတိခံယူသော ဘုရားသခင်၏ လုပ်ဆောင်ချက် မရှိလျှင် တရုတ်ပြည်သူများသည် ကြာမြင့်စွာကပင် ဖျက်ဆီးခြင်း ခံခဲ့ရပေလိမ့်မည်။ အချို့သော လူများသည် ဤအရာကို ယုံကြည်ချင်မှ ယုံကြည်ပေမည်။ သို့သော် ဤသည်မှာ ၎င်းတို့သည် အခြေအနေကို ရှင်းလင်းစွာ မမြင်ကြသောကြောင့် ဖြစ်၏။ အဖြစ်မှန်ကား ဤသို့ပင် ဖြစ်သည်။ လူတို့အနေဖြင့် ဤသို့လည်း ယုံကြည်ကြသည်။ “ငါတို့သည် ဘုရားသခင်၏ ဦးဆောင်မှု မရှိဘဲ ရှေ့ဆက်နိုင်ပါသေးသည်။ ငါတို့ကို လမ်းပြရန် ဘုရားသခင်၏ နှုတ်ကပတ်တော် ရှိနေသဖြင့် လုံလောက်ပြီ။ နှုတ်ကပတ်တော်သည် လူ့ဇာတိ၌ ပေါ်လာ၏ ကျမ်းစာအုပ်ကို ငါတို့အားလုံး ဖတ်ပြီးကြပြီ။ ငါတို့စိတ်နှလုံးတွင် ထိုကျမ်းစာအုပ်ကို အကြမ်းဖျင်း သဘောပေါက် နားလည်ကြသကဲ့သို့ စည်းမျဉ်းများကိုလည်း ငါတို့ နားလည်သည်။ ယခု ငါတို့ ဦးဆောင် ထိန်းချုပ်နိုင်ကြပြီ” ဟူ၍ ဖြစ်သည်။ သို့သော် သင်သည် အမှန်တကယ် ဦးဆောင် ထိန်းချုပ်နိုင်သလော။ သင်သည် လမ်းကြောင်းမှန်ကို မလျှောက်နိုင်၍ လျှောက်လှမ်းသည့်အခါ လမ်းလွဲပေလိမ့်မည်။ သို့ဖြစ်ရာ သင်သည် စစ်မှန်မှုအတွင်း ဝင်ရောက်နိုင်သလော။ ယခုအချိန်၌ပင် သင်တို့သည် မလက်ခံမယုံကြည်ကြသေးချေ။ ဘုရားသခင်၏ ဦးဆောင်မှု ကင်းမဲ့သည့် လူပုဂ္ဂိုလ် မည်သူမဆိုသည် လမ်းလွဲလိမ့်မည်ဟု ဆိုနိုင်၏။ သန့်ရှင်းသော ဝိညာဉ်တော်သည် ကျေးဇူးတော်ခေတ်၌ အချို့သော လူများ၏ အတွင်းတွင် မပြတ်တမ်း အလုပ်လုပ်ခဲ့၏။ သို့သော် ၎င်းတို့ထဲမှ အများစုမှာ အဘယ်ကြောင့် ၎င်းတို့အလိုအတိုင်း မလျှော့တမ်း ပြုမူခဲ့ကြသနည်း။ ဘာသာရေးလောက တစ်ခုလုံးတွင် ဂိုဏ်းဂဏများ မည်မျှရှိသည်ကို အတိအကျ ရေတွက်ရန် ခက်ခဲလှ၏။ သင်သိချင်မှ သိနိုင်မည်ဖြစ်သော ဂိုဏ်းဂဏများ သို့မဟုတ် အမည်နာမကို သင်မသိသော ဂိုဏ်းဂဏများမှာ အများအပြား ရှိနေ၏။ ဤနေရာတွင် ပြဿနာမှာ အဘယ်နည်း။ လူများသည် ရှုပ်ထွေးလွန်းနေကြသည့်အပြင် ၎င်းတို့အနေဖြင့် ၎င်းတို့သဘာဝအတွင်း၌ရှိသော အရာများကို ထိုးဖောက်မြင်ရန် မလွယ်ကူခြင်း ဖြစ်သည်။ ယနေ့အချိန်၌ ဘုရားသခင်သည် လူ၏ သဘာဝကို ဖော်ထုတ်ပြနေသည့် နှုတ်ကပတ်တော် အများအပြားကို မိန့်ဆိုထားလေပြီ။ လူများအနေဖြင့် မိမိတို့၏ သဘာဝအတွင်းရှိ အရာများကို ထိုးဖောက်မြင်ကြရန်နှင့် မိမိတို့၏ အနှစ်သာရကို ရှင်းလင်းစွာ မြင်ကြရန် ဘုရားက တောင်းဆို၏။ ဤသည်မှာ ၎င်းတို့အနေဖြင့် အခြားသူများကို ပိုင်းခြားသိမြင်ရန် သင်ယူနိုင်သည့်၊ အခြားသူများ၏ အထင်အမြင်မှားစေခြင်းကို မခံရအောင် ရှောင်ရှားရန်အတွက်ဖြစ်စေ၊ အခြားသူများကို ဆက်ကပ်ခြင်း သို့မဟုတ် လေးစားခြင်း သို့မဟုတ် အခြားသူများနောက် လိုက်လျှောက်ခြင်းတို့ကို ရှောင်ရှားရန်အတွက်ဖြစ်စေ သင်ယူနိုင်သည့် တစ်ခုတည်းသော နည်းလမ်းပင် ဖြစ်သည်။ လူတစ်ဦးတစ်ယောက်သည် သမ္မာတရားကို သိနားလည်ခြင်း ချို့တဲ့သည်ဆိုလျှင် လူတို့၏ သရုပ်အမှန်ကို မြင်နိုင်လိမ့်မည် မဟုတ်ဘဲ ထိုလူတို့၏ အထင်အမြင်မှားစေခြင်းနှင့် ကန့်သတ် ချုပ်ချယ်ခြင်းကို ခံရနိုင်ဖွယ်ရှိ၏။ ထို့ကြောင့် ဘုရားသခင်ကို ယုံကြည်သူများသည် သမ္မာတရားကို နားလည်ရမည်။ ဘုရားသခင်၏ နှုတ်ကပတ်တော်များကို ပို၍ ဖတ်ရှုရမည်။ ဘုရားသခင်၏ ဖော်ထုတ်ချက်များမှတစ်ဆင့် လူ့သဘာဝကို သိလာကြရမည်ဖြစ်ပြီး လူ့အနှစ်သာရကို ထိုးဖောက်မြင်ကြရမည်။ ဘုရားနှုတ်ကပတ်တော်၏ ဖော်ထုတ်ချက်သည် လူ့သဘာဝကို ထုတ်ဖော်လေ၏။ လူတို့အား ၎င်းတို့၏ အနှစ်သာရက မည်သို့ရှိသည်ကို သွန်သင်ပြ၏။ ၎င်းတို့ ဖောက်ပြန်ပျက်စီးမှု၏ အနှစ်သာရကို ဖောက်ထွင်းမြင်စေ၏။ ဤသည်မှာ လွန်စွာ အရေးကြီးလေသည်။ စာတန်ဆိုသည်မှာ စိတ်ရှုပ်စရာ အရာတစ်ခုဖြစ်ပြီး ၎င်းပြောဆိုသည့် ဆိုးယုတ်သော စကားများသည် အဓိပ္ပာယ်ဖော်ရန် ခက်ခဲ၏။ ဘုရားသခင်က ၎င်းအား “အသင် အဘယ်အရပ်က လာသနည်း” ဟု မေးသော် စာတန်က “မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာသည်” (ယောဘ ဝတ္ထု ၁:၇) ဟု ပြန်ဖြေသည်။ ၎င်း၏အဖြေကို သေချာစွာ စဉ်းစားကြည့်လော့။ ၎င်းသည် လာနေသည်လော၊ သွားနေသည်လော။ ၎င်း၏ အဓိပ္ပာယ်သည် နားလည်ရန် ခက်၏။ ယင်းကြောင့်ပင် ဤစကားများမှာ ရှုပ်ထွေးသည်ဟု ငါပြောခြင်းဖြစ်သည်။ ဤစကားများကို အခြေခံကြည့်လျှင် စာတန်သည် ရှုပ်ထွေးလှကြောင်းကို မြင်နိုင်၏။ လူများသည် စာတန်ကြောင့် ဖောက်ပြန်ပျက်စီးကြသည့်အခါ ၎င်းတို့သည်လည်း ရှုပ်ထွေးလာကြသည်။ ၎င်းတို့လုပ်ဆောင်သည့် အရာတိုင်းတွင် စည်းမျဉ်းများ၊ အဆင့်အတန်းများနှင့် ထိန်းချုပ်နိုင်ခြင်းတို့ လုံးဝ မရှိကြချေ။ ထို့ကြောင့် မည်သည့်လူပုဂ္ဂိုလ်မဆိုသည် အလွယ်တကူ လမ်းလွဲနိုင်၏။ စာတန်သည် ဧဝအား “သင်သည် ထိုအပင်မှ အသီးကို အဘယ်ကြောင့် မစားသနည်း” ဟု ပြောဆိုလျက် ဖြားယောင်းခဲ့သည်။ ဧဝကလည်း “ထိုအပင်မှ စားသုံးလျှင် ငါတို့သေရလိမ့်မည်ဟု ဘုရားသခင်က အမိန့်တော် ရှိသည်” ဟု ပြန်ဖြေ၏။ ထိုအခါ စာတန်က “ထိုအပင်မှ အသီးကို စားလျှင် သင်တို့သည် ဧကန်အမှန် သေရမည်မဟုတ်” ဟု ဆိုခဲ့၏။ ဤစကားများအတွင်း၌ ဧဝကို သွေးဆောင်ရန် ရည်ရွယ်ချက်တစ်ခု ရှိသည်။ ထိုအပင်မှ အသီးကို စားလျှင် သူသေလိမ့်မည် မဟုတ်ဟု သေချာပေါက် ပြောဆိုမည့်အစား သူဧကန်အမှန် သေရမည်မဟုတ်ဟုသာ ဆိုခဲ့သဖြင့် “ဧကန်အမှန် သေရမည်မဟုတ်လျှင် ငါစား၍ ရနိုင်သည်” ဟု ဧဝကို စဉ်းစားမိသွားစေခဲ့သည်။ စုံစမ်းသွေးဆောင်ခြင်းကို မခုခံနိုင်သဖြင့် ဧဝသည် အသီးကို စားခဲ့မိ၏။ ဤနည်းဖြင့် စာတန်သည် ဧဝကို အပြစ်ပြုစေရန် သွေးဆောင်ခြင်းဟူသော ၎င်း၏ရည်မှန်းချက်ကို အထမြောက်စေခဲ့သည်။ ၎င်းသည် ထိုအသီးကို ဧဝစားအောင် အတင်းအကျပ် မလုပ်ခဲ့သောကြောင့် ဤအတွက် တာဝန်မယူခဲ့ချေ။ လူအယောက်တိုင်း၏ အတွင်း၌ ဆိုးယုတ်သော စိတ်သဘောထားတစ်ခု ရှိသည်။ စာတန်က ဘုရားသခင်ကို အစုံအစမ်းပြုကာ လူကို သွေးဆောင်ရာတွင် အသုံးပြုသည့် မြောက်မြားစွာသော အဆိပ်များသည် ၎င်းတို့အသီးသီး၏ စိတ်နှလုံးတွင် ရှိနေ၏။ တစ်ခါတစ်ရံ၌ ၎င်းတို့၏ ပြောစကားများတွင် စာတန်၏ လေယူလေသိမ်းနှင့် အသံနေအသံထားတို့အပြင် အစုံအစမ်းပြု သွေးဆောင်ရန် ရည်ရွယ်ချက်တစ်ခုပါ ရောစွက်နေလေသည်။ လူ၏ စိတ်ကူးများနှင့် အတွေးများသည် စာတန်၏ အဆိပ်များဖြင့် ပြည့်နှက်နေကာ စာတန်၏ အနံ့ဆိုးလည်း ထွက်နေ၏။ တစ်ခါတစ်ရံတွင် လူတို့၏ အကြည့်များ သို့မဟုတ် လုပ်ဆောင်ချက်များတွင် စုံစမ်းသွေးဆောင်ခြင်းနှင့် ဖြားယောင်းခြင်းဟူသော ဤတူညီသည့် အနံ့ဆိုးက ကပ်ပါနေသည်။ လူတချို့က ပြောကြသည်မှာ “ငါသည် ဤကဲ့သို့သာ လိုက်လျှောက်လျှင် တစ်စုံတစ်ခုကို ရရှိရန် သေချာသည်။ သမ္မာတရားကို မလိုက်စားလျှင်ပင် ငါသည် အဆုံးစွန်တိုင်အောင် ဘုရားသခင်နောက် လိုက်လျှောက်နိုင်သည်။ ငါသည် စိတ်ရင်းအမှန်ဖြင့် ဘုရားသခင်အတွက် ပစ္စည်းဥစ္စာများကို စွန့်လွှတ်၍ မိမိကိုယ်ကို အသုံးခံသည်။ ငါ့ထံတွင် အဆုံးစွန်တိုင်အောင် စွဲစွဲမြဲမြဲ အားထုတ်သွားဖို့ ခွန်အားရှိသည်။ အနည်းငယ်မျှ ငါပြစ်မှားမိလျှင်ပင် ဘုရားသခင်က ငါ့ကို သနားကရုဏာ ထားကာ စွန့်ပစ်လိမ့်မည် မဟုတ်” ဟူ၍ ဖြစ်သည်။ ၎င်းတို့ ပြောဆိုနေသည်မှာ မည်သည်တို့ ဖြစ်သည်ကို ၎င်းတို့မှာ သိပင် မသိကြ။ လူများ၏ အတွင်း၌ ဖောက်ပြန်ပျက်စီးနေသော အရာများ အမြောက်အမြား ရှိနေသည်။ ၎င်းတို့အနေဖြင့် သမ္မာတရားကို မလိုက်စားလျှင် မည်သို့ပြောင်းလဲနိုင်မည်နည်း။ ဘုရားသခင်က လူတို့ကို ကွယ်ကာခြင်း မရှိလျှင် ၎င်းတို့သည် မိမိတို့၏ ဖောက်ပြန်ပျက်စီးမှု အတိုင်းအတာအပေါ် အခြေခံ၍ အချိန်မရွေး ပြိုလဲနိုင်သကဲ့သို့ ဘုရားသခင်ကိုလည်း အချိန်မရွေး သစ္စာဖောက်နိုင်လေသည်။ သင်သည် ဤအရာကို ယုံကြည်သလော။ အတင်းဖျစ်ညှစ်၍ လုပ်လျှင်ပင် သင်သည် အဆုံးတိုင်အောင် ရောက်နိုင်မည် မဟုတ်ပေ။ အဘယ်ကြောင့်ဆိုသော် ဘုရားသခင် အမှုတော်၏ ဤနောက်ဆုံးအဆင့်မှာ အောင်မြင်သူ လူတစ်စုကို ဖန်တီးရန် ဖြစ်သောကြောင့်ဖြစ်၏။ ဤအရာကို လုပ်ဆောင်ခြင်းသည် သင်ထင်မြင်သလောက် အမှန်တကယ် လွယ်ကူသလော။ ဤနောက်ဆုံး ပြောင်းလဲခြင်းသည် လူတစ်ယောက်ကို ၁၀၀ ရာခိုင်နှုန်း သို့မဟုတ် ၈၀ ရာခိုင်နှုန်းပင် ပြောင်းလဲရန် မတောင်းဆိုဘဲ အနည်းဆုံးအားဖြင့် ၃၀ သို့မဟုတ် ၄၀ ရာခိုင်နှုန်းမျှသာ ပြောင်းလဲရန် တောင်းဆို၏။ ယုတ်စွအဆုံး သင်သည် သင်၏စိတ်နှလုံး အတွင်းဆုံး၌ နက်နက်ရှိုင်းရှိုင်း အမြစ်တွယ်နေသည့်၊ ဘုရားသခင်ကို ခုခံသည့် သင်၏အတွင်းမှ အရာများကို ဖော်ထုတ်ရမည်၊ သန့်စင်ရမည်၊ ပြောင်းလဲရပေမည်။ ထိုအချိန်မှသာ သင်သည် ကယ်တင်ခြင်းကို ရရှိလိမ့်မည်။ သင့်အနေဖြင့် ဘုရားသခင် တောင်းဆိုသည့်အတိုင်း ၃၀ မှ ၄၀ ရာခိုင်နှုန်းဖြစ်စေ၊ ဖြစ်နိုင်က ၆၀ မှ ၇၀ ရာခိုင်နှုန်းမျှဖြစ်စေ ပြောင်းလဲသွားသည့် အချိန်မှသာ သင်သည် သမ္မာတရားကို ရရှိပြီဖြစ်ကြောင်း၊ ဘုရားသခင်နှင့်လည်း အခြေခံအားဖြင့် သဟဇာတ ဖြစ်ကြောင်း လက်တွေ့ပြပြီးဖြစ်လိမ့်မည်။ သင့်အပေါ်သို့ နောက်တစ်ကြိမ် တစ်စုံတစ်ရာ ဖြစ်ပျက်လာသည့်အခါ သင်သည် ဘုရားသခင်ကို ခုခံနိုင်ခြေ သို့မဟုတ် ဘုရား၏ စိတ်သဘောထားကို ပုန်ကန်ပြစ်မှားနိုင်ခြေ ရှိတော့မည် မဟုတ်ပေ။ ဤနည်းဖြင့်သာ သင်သည် စုံလင်အောင် ပြုခြင်းကို ခံရနိုင်ပြီး ဘုရားသခင်၏ သဘောကျခြင်းကို ရရှိနိုင်လေသည်။

အချို့သော လူများသည် ဘုရားသခင်အား ယုံကြည်ခြင်းကိစ္စကို အင်မတန် ရိုးရိုးရှင်းရှင်းလေး မြင်ကြ၏။ “ဘုရားသခင်ကို ယုံကြည်ခြင်းသည် စုဝေးပွဲများ တက်ရောက်ခြင်း၊ ဆုတောင်းခြင်း၊ တရားဒေသနာများ ကြားနာခြင်း၊ မိတ်သဟာယပြုခြင်း၊ ဘုရားသခင်ကို သီဆိုချီးမွမ်းခြင်း၊ တာဝန်တချို့ ထမ်းဆောင်ခြင်းတို့ကို ဆိုလိုသည်။ ဘုရားသခင်ကို ယုံကြည်ခြင်းဆိုသည်မှာ ထိုအရာများပင် မဟုတ်သလော” ဟု ၎င်းတို့က ထင်မြင်ကြ၏။ ယခုအချိန်၌ ဘုရားသခင်ကို နှစ်ပေါင်းမည်မျှ ယုံကြည်လာခဲ့သည်ဖြစ်စေ သင်တို့သည် ဘုရားသခင်အား ယုံကြည်ခြင်း၏ အဓိပ္ပာယ်ကို အပြည့်အဝ နားမလည်ကြသေးပေ။ အမှန်တကယ်၌ ဘုရားသခင်ကို ယုံကြည်ခြင်း၏ အဓိပ္ပာယ်သည် လွန်စွာ လေးနက်လှသည်ဖြစ်ရာ လူတစ်ယောက်၏ အတွေ့အကြုံများက တိမ်လွန်းနေလျှင် ထိုသူသည် ထိုအဓိပ္ပာယ်ကို နားလည်နိုင်လိမ့်မည် မဟုတ်။ သူ့အနေဖြင့် အဆုံးစွန်တိုင်အောင် တွေ့ကြုံသည့်အခါ သူ့အတွင်းမှ စာတန်၏ စိတ်သဘောထားနှင့် ဆိုးယုတ်သော အဆိပ်များကို သန့်စင်၍ ပြောင်းလဲပစ်ရမည် ဖြစ်သည်။ လူတို့သည် သမ္မာတရား အများအပြားနှင့် ပြည့်စုံနေအောင် လုပ်ရမည်။ လူအပေါ် ဘုရားသခင်က တောင်းဆိုသော စံနှုန်းများကို ပြည့်မီအောင် လုပ်ရမည်။ ဘုရားသခင်ကို အမှန်တကယ် ကျိုးနွံနာခံကာ ကိုးကွယ်နိုင်ရမည်။ ထိုအခါမှသာ ၎င်းတို့သည် ကယ်တင်ခြင်းကို အမှန်တကယ် ရရှိကြ၏။ အကယ်၍ သင်သည် ယခင် ဘာသာတရားတစ်ခု၏ အဖွဲ့ဝင်ဖြစ်ခဲ့စဉ်က ရှိနေခဲ့ပုံအတိုင်း ဆက်ရှိနေဆဲဖြစ်ပြီး အချို့သော စကားများနှင့် အယူဝါဒများကို ရွတ်ဆို၍ ဆောင်ပုဒ်အချို့ကို ကြွေးကြော်လျက်၊ အပြုအမူကောင်းနှင့် လုပ်ရပ်ကောင်း အနည်းငယ်ကို ပြုလုပ်လျက်၊ အနည်းဆုံးအနေဖြင့် သိသာထင်ရှားသော အပြစ်ရှိသည့် အချို့အရာများကို ရှောင်ကြဉ်လျက်သာ ရှိနေလျှင် သင်သည် ဘုရားသခင်ကို သင်၏ယုံကြည်ခြင်း၌ မှန်သော လမ်းကြောင်းကို ဝင်ရောက်ခဲ့ပြီဖြစ်ကြောင်း မဖော်ပြပေ။ စည်းမျဉ်းစည်းကမ်းများ လိုက်နာခြင်းသည် သင့်အနေဖြင့် လမ်းကြောင်းမှန်ပေါ် ရှိနေသည်ဟု ဆိုလိုသလော။ သင်သည် မှန်ကန်သော ရွေးချယ်မှုကို ပြုခဲ့ပြီဟု ဆိုလိုသလော။ သင်၏ သဘာဝအတွင်းရှိ အရာများ မပြောင်းလဲလျှင် သင်သည် နောက်ဆုံး၌ ဘုရားသခင်ကို ခုခံနိုင်ဆဲဖြစ်ကာ ပုန်ကန် ပြစ်မှားမိနိုင်သေး၏။ ဤသည်မှာ အကြီးဆုံးသော ပြဿနာပင် ဖြစ်သည်။ ဘုရားသခင်ကို သင်၏ ယုံကြည်ခြင်း၌ ဤပြဿနာကို မဖြေရှင်းလျှင် သင်သည် ကယ်တင်ခြင်းကို အမှန်တကယ် ရရှိခဲ့ပြီဟု ဆိုနိုင်သလော။ ဤသို့ပြောရာ၌ ငါသည် အတိအကျအားဖြင့် မည်သည်ကို ဆိုလိုသနည်း။ ဘုရားသခင်အား ယုံကြည်ခြင်းဟူသည်ကို ဘုရား၏ နှုတ်ကပတ်တော်နှင့် သီးခြားခွဲထား၍ မရနိုင်သကဲ့သို့ ဘုရားသခင် ကိုယ်တော်တိုင်နှင့်ဖြစ်စေ၊ သမ္မာတရားနှင့်ဖြစ်စေ သီးခြားခွဲထား၍လည်း မရနိုင်ကြောင်းကို သင်တို့၏ စိတ်နှလုံးအတွင်း နားလည်ထားကြရန် ငါအလိုရှိခြင်းဖြစ်၏။ သင်သည် မှန်ကန်သော လမ်းကို ရွေးချယ်ရမည်ဖြစ်ပြီး သမ္မာတရားနှင့် ဘုရားသခင်၏ နှုတ်ကပတ်တော်ကို ကြိုးစား အားထုတ်ရမည်။ တစ်ပိုင်းတစ်စ သို့မဟုတ် အကြမ်းဖျင်း နားလည်ခြင်းကို ရရှိရုံမျှဖြင့် ရပ်လိုက်၍ မဖြစ်ချေ။ မိမိကိုယ်ကို လှည့်စားခြင်းသည် သင့်အား ထိခိုက်နစ်နာခြင်းသာ ဖြစ်စေလိမ့်မည်။ သင်၏ ယုံကြည်ခြင်းအား သင်၏ စိတ်ကူးများအပေါ် အခြေခံခြင်းသည် မည်သို့မျှ မကောင်းချေ။ သင်သည် အဆုံးတိုင်အောင် ယုံကြည်သော်လည်း သင်၏ စိတ်နှလုံး၌ ဘုရားသခင်မရှိလျှင်လည်းကောင်း၊ သင်သည် ဘုရားနှုတ်ကပတ်တော်များကို ခပ်မြန်မြန်သာ လှန်လှောကြည့်၍ ယင်းနောက်၌ မမှတ်မိနိုင်တော့လျှင်လည်းကောင်း၊ ဘုရားသခင်သည် သင်၏ စိတ်နှလုံးအတွင်း နေရာတစ်ခု မရှိလျှင်လည်းကောင်း သင်ဇာတ်သိမ်းလေပြီ။ “ဘုရားသခင်အား ယုံကြည်ခြင်းဟူသည်ကို ဘုရား၏ နှုတ်ကပတ်တော်နှင့် သီးခြားခွဲထား၍ မရနိုင်” ဟူသည်မှာ မည်သည်ကို ဆိုလိုသနည်း။ သင်တို့သည် ဤအရာကို နားလည်ကြသလော။ “ဘုရားသခင်အား ယုံကြည်ခြင်းဟူသည်ကို ဘုရားသခင် ကိုယ်တော်တိုင်နှင့် သီးခြားခွဲထား၍ မရနိုင်” ဟူသော ပြောဆိုချက်နှင့် ကွဲလွဲဆန့်ကျင်နေသလော။ ဘုရားသခင်၏ နှုတ်ကပတ်တော်များက သင်၏ စိတ်နှလုံးအတွင်း မရှိလျှင် ဘုရားသခင်က သင်၏ စိတ်နှလုံးအတွင်း၌ မည်သို့ရှိနိုင်မည်နည်း။ သင်သည် ဘုရားသခင်ကို ယုံကြည်သော်လည်း သင်၏ စိတ်နှလုံးတွင် ဘုရားသခင်၊ ဘုရား၏ နှုတ်ကပတ်တော်၊ ဘုရား၏ လမ်းပြခြင်းတို့ ကင်းမဲ့နေလျှင် သင်သည်ကား လုံးလုံး ဇာတ်သိမ်းလေပြီ။ သင်သည် အကြောင်းကိစ္စလေး တစ်ခုကိုပင် ဘုရားသခင်၏ သတ်မှတ်ချက်များနှင့်အညီ မကိုင်တွယ်နိုင်လျှင် စည်းမျဉ်းဆိုင်ရာ အကြောင်းကိစ္စကြီးတစ်ခုနှင့် ရင်ဆိုင်ရချိန်၌ ဘုရားသခင်၏ သတ်မှတ်ချက်များအား များစွာ အဆင့်မမီဘဲ ဖြစ်နေပေလိမ့်မည်။ ထိုအခါ သင်သည် မည်သည့် သက်သေခံချက်မျှ ရှိလိမ့်မည်မဟုတ်။ ယင်းသည် ပြဿနာရှိ၏။ သင်သည် မည်သည်ကိုမျှ ပိုင်ဆိုင်ခြင်း မရှိကြောင်းနှင့် မည်သည့်သမ္မာတရားကိုမျှ မရရှိထားကြောင်း သက်သေပြ၏။

ခိုင်လုံသော အသေးစိတ် အချက်အလက်ဖြင့် ရှင်းပြ၍ မရနိုင်သည့် အချို့သော သီးသန့် အကြောင်းအရာများ ရှိသည်။ တစ်နေ့တွင် သန့်ရှင်းသော ဝိညာဉ်တော်က သင်တို့အား ဉာဏ်အလင်းပေးသည့် အခါမှသာ သင်တို့သည် ၎င်းတို့ကို အပြည့်အဝ နားလည်နိုင်ပေလိမ့်မည်။ ယခု အချိန်တွင်မူ လူတို့အတွက် ရိုးလွန်းသည့်ပုံ သို့မဟုတ် အဓိပ္ပာယ်ပင် မရှိသည့်ပုံ ပေါက်နေနိုင်သည့် စကားလုံး အနည်းငယ်ဖြင့်သာ ထိုအရာများကို ငါဖော်ပြနိုင်သည်။ ထိုမျှသာ ဖြစ်၏။ တရုတ်ပြည်ရှိ ဘုရားသခင် ရွေးချယ်ထားသော လူများကို တိုင်းတစ်ပါးသားများက မည်သို့ထင်မြင်သည်ကို သင်တို့ သိကြသလော။ သင်တို့အနေဖြင့် တရုတ်ပြည်တွင် ဘုရားသခင်ကို ယုံကြည်ကာ ခရစ်တော်နောက် လိုက်နေခြင်း၊ ညှဉ်းပန်းနှိပ်စက်မှုနှင့် ဆင်းရဲဒုက္ခများစွာကို ခံစားနေရခြင်း၊ ဘုရားသခင်၏ နှုတ်ကပတ်တော်နှင့် ဘုရား၏ အမှုတော်ကို မွေ့လျော်ခံစားနေခြင်း၊ အမှုအရာများစွာအား ရရှိနေခြင်းတို့ကို ၎င်းတို့မြင်သည့်အခါ သင်တို့အား လွန်စွာမှ အားကျကြ၏။ တိုင်းတစ်ပါးသားများတွင် ဆန္ဒတစ်ခု ရှိကြသည်။ ၎င်းတို့က “ငါသည်လည်း ဘုရားသခင်၏ အမှုတော်ကို တွေ့ကြုံချင်သည်။ မည်သို့ဆင်းရဲဒုက္ခ ခံရသည်ဖြစ်စေ ငါသည်လည်း သမ္မာတရားကို ရရှိချင်သည်။ ငါသည်လည်း အသိပညာနှင့် ဝိညာဉ်ရင့်သန်မှုတွင် တိုးတက်ချင်သည်။ သို့သော် ဝမ်းနည်းစရာ ကောင်းသည်မှာ ငါသည် သင့်တော်သော ပတ်ဝန်းကျင်၌ ရှိမနေ” ဟူ၍ ၎င်းတို့ဘာသာ တွေးမိကြ၏။ တရုတ်လူမျိုးများသည် လွန်စွာ ကောင်းချီးပေးခံရသည်ဟု ၎င်းတို့က ထင်ကြသည်။ ဤသို့ ဖြစ်နေသော်ငြားလည်း သင်တို့ကမူ ၎င်းတို့မှာ ကောင်းချီးပေးခံရသူများ ဖြစ်သည်ဟု ထင်နေဆဲဖြစ်ကာ ၎င်းတို့ကို အားကျနေ၏။ ဧကန်အမှန်ပင် သင်တို့သည် မိမိတို့၏ ကောင်းမွန်သော ကံကြမ္မာကို ပေါ့ပေါ့တန်တန် သဘောထားကြသည်။ ဘုရားသခင်သည် အဆင်းနီသော နဂါးကြီး၏ တိုင်းပြည်မှ ဤလူအုပ်စုကို စုံလင်စေ၍ ၎င်းတို့အား ဤဆင်းရဲဒုက္ခကို ကြံ့ကြံ့ခံရန် အခွင့်ကို ပေး၏။ ဤသည်မှာ ဘုရားသခင်၏ ကြီးစွာသော ချီးမြှောက်ခြင်း ဖြစ်သည်ဟု ဆိုနိုင်သည်။ “ငါသည် ငါ၏ ဘုန်းတော်ကို ဣသရေလပြည်မှ အရှေ့အရပ်သို့ ကြာမြင့်စွာကတည်းက ယူဆောင်လာခဲ့၏” ဟု ယခင်က ဘုရားသခင်မိန့်ဆိုခဲ့သည်။ ယခု သင်တို့သည် ဤပြောဆိုချက်၏ အဓိပ္ပာယ်ကို နားလည်ကြသလော။ အနာဂတ်တွင် သင်တို့၏ လမ်းကို မည်သို့လျှောက်လှမ်းသင့်သနည်း။ သင်တို့သည် သမ္မာတရားကို မည်သို့လိုက်စားသင့်သနည်း။ သမ္မာတရားကို အားထုတ်လိုက်စားခြင်း မရှိဘဲ သန့်ရှင်းသော ဝိညာဉ်တော်၏ လုပ်ဆောင်ချက်ကို မည်သို့ရရှိနိုင်မည်နည်း။ သန့်ရှင်းသော ဝိညာဉ်တော်သည် သင်တို့၏ အတွင်း၌ လုပ်ဆောင်ခြင်းကို ရပ်တန့်လိုက်လျှင် သင်တို့သည် အန္တရာယ်အရှိဆုံး အနေအထားတစ်ခုအတွင်း ရောက်ရှိလေပြီ။ သင်တို့ ယခု တွေ့ကြုံနေရသော ဆင်းရဲဒုက္ခ အနည်းငယ်လေးသည် အဘယ်ပြောပလောက်သနည်း။ ထိုအရာက သင်တို့အတွက် မည်သည်တို့အား ပြီးမြောက်စေလိမ့်မည်ကို သင်တို့ သိကြသလော။ ဆင်းရဲဒုက္ခ မခံစားဘဲ သမ္မာတရားကို လိုက်စားရန်မှာ ဖြစ်နိုင်သလော။ ဤနည်းဖြင့် သမ္မာတရားကို ရရှိနိုင်သလော။ စစ်မှန်သော သက်သေခံချက်ကို ပေးနိုင်ကြသလော။ ထိုသို့သော အရာများကို နားလည်နိုင်လျှင် သင်တို့သည် ဆင်းရဲဒုက္ခ ခံစားနေရသည်ဟု ထင်မိကြလိမ့်မည် မဟုတ်ပေ။ ဆင်းရဲဒုက္ခများ တိုးလာသည့်တိုင် ဘာမျှ မဟုတ်သကဲ့သို့ ထင်မိပေလိမ့်မည်။

ဆောင်းဦးရာသီ၊ ၁၉၉၉ ခုနှစ်


လူသားမျိုးနွယ်အပေါ် ဘုရားသခင်၏ချစ်ခြင်းမေတ္တာကို သင်သိသလော

နောက်ဆုံးသော ကာလတွင် လူသားမျိုးနွယ်အတွက် ဘုရားသခင်၏ ချစ်ခြင်းမေတ္တာသည် သူ၏ ပေါ်ထွန်းခြင်းနှင့် အမှုတော်၌ မည်သည့်နေရာတွင် ထင်ရှားပါသနည်း။ ဤအမှုတော်၏ အဆင့်တစ်ခုစီကို တွေ့ကြုံခြင်းအားဖြင့် ထိုချစ်ခြင်းမေတ္တာကို သင်တို့ တွေ့မြင်နိုင်၏။ ဘုရားသခင် အမှုပြုပြီး စကားပြောသည့် အဆင့်တိုင်းတွင် နည်းစနစ်အချို့ကို အသုံးပြုကာ ပရောဖက်ပြုချက်အချို့ကို ပြုပြီး သူ၏ သမ္မာတရားအချို့နှင့် စိတ်သဘောထားအချို့တို့ကို ဖော်ပြသည့်အပြင် လူတို့က ဤအရာအားလုံးကို တုံ့ပြန်ကြသည်။ လူတို့တွင် မည်သည့်တုံ့ပြန်မှုများ ရှိသနည်း။ ယင်းတို့ထဲမှ တစ်ခုမျှသည် ဘုရားသခင်ကို ကျိုးနွံနာခံသည့် တုံ့ပြန်မှုများ မဟုတ်သည့်အပြင် ယင်းတို့ထဲမှ တစ်ခုမျှသည် သမ္မာတရားကို တက်ကြွစွာ လိုက်စားသည့် တုံ့ပြန်မှုဖြစ်စေ၊ သူ၏အမှုကို လိုလားစွာ လက်ခံသည့် တုံ့ပြန်မှုဖြစ်စေ မဟုတ်ချေ။ ယင်းတို့အားလုံးသည် အပျက်သဘောဆောင်သည့်၊ အတိုက်အခံလုပ်သည့်၊ ငြင်းပယ်သည့်၊ ပြီးလျှင် လက်မခံသည့် တုံ့ပြန်မှုများသာ ဖြစ်၏။ သို့တိုင်အောင် ဘုရားသခင်သည် မည်သို့ပင်ဖြစ်စေ သူ၏အမှုကို ပြုဆဲဖြစ်ပြီး လူသားမျိုးနွယ်အပေါ် သူ၏ချစ်ခြင်းမေတ္တာသည် မပြောင်းလဲပေ။ လူတို့၏ သဘောထားများသည် မည်သည့်အရာဖြစ်ပါစေ၊ လူတို့က ငြင်းပယ်လျှင်ဖြစ်စေ၊ အင်တင်တင်ဖြင့် လက်ခံသည်ဖြစ်စေ၊ အနည်းငယ်မျှ ပြောင်းလဲသည်ဖြစ်စေ ဘုရားသခင်၏ ချစ်ခြင်းသည် မပြောင်းလဲပေ၊ သူ့အမှုတော်၏ ခြေလှမ်းများသည် မည်သည့်အခါမျှ နှောင့်ယှက်ခြင်း မခံရပေ။ ဤသည်မှာ လူတို့အတွက် သူ၏ချစ်ခြင်းနှင့်ဆိုင်သော သရုပ်သကန်တစ်ခုဖြစ်သည်။ ထို့အပြင် ဘုရားသခင်က အမှုတော်အဆင့်တစ်ခုကို ပြီးဆုံးသည့်အချိန်တိုင်း လူတို့တွင် မည်သည့်သရုပ်သကန်များ ရှိပါစေ ၎င်းတို့အတွက် သူ၏ချစ်ခြင်းသည် မပြောင်းလဲပေ။ သူသည် သူ၏ အမှုကို အဆက်မပြတ် ပြုနေဆဲဖြစ်ကာ လူများကို အဆက်မပြတ် ကယ်တင်နေဆဲ ဖြစ်လေသည်။ အနာဂတ်ရှိ သူ၏ အမှုတော် အဆင့်အတိုင်းတွင် လူတို့ကို တရားစီရင်ပြီး ဖော်ထုတ်ပြသည့် ဘုရားသခင်၏ နှုတ်ကပတ်တော်များသည် ၎င်းတို့၏ လက်ရှိ အခြေအနေအတွက် သာ၍ နက်ရှိုင်းကာ သာ၍ စူးရှပြီး သာ၍ တိကျလိမ့်မည်။ လူတို့အား သူ့ကို သာ၍ နားလည်သဘောပေါက်ကာ သိရှိခွင့်ပေးသည့်အရာများ၊ သူ၏ ရည်ရွယ်ချက်များကို သာ၍ နားလည်သဘောပေါက်ခွင့်ပေးသည့် အရာများကို သူ ပြောလိမ့်မည်ဖြစ်ပြီး သူသည် လူသားမျိုးနွယ်ကို ချစ်ဆဲဖြစ်ကြောင်းကို လူတို့ မြင်နိုင်ကြလိမ့်မည်။ လူတို့သည် အပျက်သဘောဆောင်စွာဖြစ်စေ၊ အတိုက်အခံလုပ်ခြင်းဖြင့်ဖြစ်စေ အမြဲ တုံ့ပြန်ကြပြီးဖြစ်သော်လည်း၊ ၎င်းတို့သည် အမှုတော်၏ အဆင့်တိုင်းတွင် ဤသို့ တုံ့ပြန်ကြပြီးဖြစ်သော်လည်း ဘုရားသခင်သည် အမြဲ ဆက်လက် စကားပြောကာ အမှုပြုပြီးဖြစ်သကဲ့သို့ လူတို့အတွက် သူ၏ ချစ်ခြင်းမေတ္တာသည် ယနေ့တွင်ပင် မပြောင်းလဲသေးချေ။ ထို့ကြောင့် လူသားမျိုးနွယ်အတွက် ဘုရားသခင်၏ အမှုတော်အားလုံးသည် ချစ်ခြင်းမေတ္တာ ဖြစ်ပြီး ယင်းမှာ သေချာပေ၏။ လူအချို့က “အားလုံးက ချစ်ခြင်းမေတ္တာချည်းသာဆိုလျှင် အဘယ်ကြောင့် ဘုရားသခင်သည် လူတို့ကို ထိုမျှမုန်းတီးသည့်အလား တရားစီရင်ကာ ပြစ်တင်ဆုံးမပါသနည်း။ အဘယ်ကြောင့် သူသည် လူတို့ကို သေခြင်းနှင့်ဆိုင်သည့် စမ်းသပ်စစ်ဆေးမှုကို ဖြတ်သန်းခွင့်ပေးပါသနည်း”ဟု ပြောကြသည်။ ယင်းမှာ မှန်၏၊ လူသားမျိုးနွယ်အတွက် ဘုရားသခင်၌ ရှိသမျှမှာ ချစ်ခြင်းမေတ္တာ ဖြစ်၏။ လူတို့၏ ပုန်ကန်မှုအပေါ် ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းတို့သည် လူတို့အား သမ္မာတရားကို နားလည်စေရန်၊ နောင်တရစေပြီး အသစ်တစ်ဖန်စတင်စေရန်နှင့် သူ့ကို ၎င်းတို့ ကြောက်ရွံ့ကာ ကျိုးနွံနာခံနိုင်ကြဖို့အလို့ငှာ သူ၏ စိတ်သဘောထားကို သိခွင့်ပေးရန် ဖြစ်သည်။ လူအချို့သည် အတိုက်အခံပြုခြင်းအချို့ကို သိုထားဆဲဖြစ်သော်ငြားလည်း ဘုရားသခင်သည် လူတို့အပေါ် သူ၏ ကယ်တင်ခြင်းကို စိုးစဉ်းမျှ မလျှော့သကဲ့သို့ ၎င်းတို့အပေါ် သူသည် လက်မလျှော့ချေ။ ဤအရာတွင် ဘုရားသခင်၏ အလွန့်အလွန် ကြီးမားသော ချစ်ခြင်း ပါဝင်၏။

လူတို့အတွက် ဘုရားသခင်၏ ချစ်ခြင်းမေတ္တာသည် ၎င်းတို့ စိတ်ကူးသကဲ့သို့ ၎င်းတို့အပေါ် ကျေးဇူးတော် ဆက်ပေးသနားရန်၊ သို့မဟုတ် ကောင်းချီးမင်္ဂလာနှင့်ဆိုင်သည့် စကားများ၊ သို့မဟုတ် လူတို့ကြားချင်သည့်အရာများကိုသာ ပြောရန်သာ မဟုတ်ပေ။ ယင်းမှာ လူတို့ကို စာတန်၏ စွမ်းအားမှ ကယ်တင်ကာ သူ၏ ကောင်းချီးမင်္ဂလာများနှင့် ကတိတော်တို့ကို လက်ခံရရှိရန် အရည်အချင်း ပြည့်မီစေလျက် သမ္မာတရားကို ဖော်ပြပြီး လူတို့ကို ၎င်းတို့၏ ဖောက်ပြန်ပျက်စီးမှုမှ သန့်စင်စေရန် ဖြစ်သည်။ ယင်းမှာ ဘုရားသခင်၏ စစ်မှန်သော ချစ်ခြင်းမေတ္တာ ဖြစ်သည်။ ဘုရားသခင်သည် စင်စစ်အားဖြင့် လူတို့၏ ခံစားချက်များကို ထည့်တွက်စဉ်းစား၍ ပြောထားခြင်း မဟုတ်သော စကားများဖြင့် လူတို့၏ ဖောက်ပြန်ပျက်စီးခြင်းကို ဖော်ထုတ်သည်၊ ၎င်းတို့ကို တရားစီရင်ကာ ရှုတ်ချ၏။ ဤစကားများက ၎င်းတို့၏ စိတ်နှလုံးများကိုပင် ထွင်းဖောက်ပြီး ၎င်းတို့ကို နာကျင်စေ၏။ တရားစီရင်ခြင်းနှင့်ဆိုင်သည့် အချို့သော စကားများသည် လူတို့ကို ဘုရားသခင် အမှန်တကယ် မုန်းသည့်အလား ၎င်းတို့ကို ရှုတ်ချပုံပေါ်သော်လည်း၊ သို့မဟုတ် ကျိန်ဆဲပုံပေါ်သော်လည်း အားလုံးက စစ်မှန်သည့် ဆက်စပ်အခြေအနေတစ်ခု ရှိ၏။ ယင်းသည် အမှန်တရားနှင့် လုံးဝ ကိုက်ညီပြီး အလွန်အကျွံ မဖြစ်ပေ။ ဘုရားသခင်သည် လူတို့၏ ဖောက်ပြန်ပျက်စီးသော အနှစ်သာရအပေါ် အခြေခံ၍ စကားပြောဆိုပြီး လူတို့က ထိုအရာကို သိရှိဖို့ဆိုသည်မှာ အချိန်တစ်ခုသာ တွေ့ကြုံရန် ရှိသည်။ ဤအရာများကို ပြောဆိုရာတွင် ဘုရားသခင်၏ ရည်မှန်းချက်မှာ လူတို့ကို ပြောင်းလဲရန်နှင့် ကယ်တင်ရန် ဖြစ်သည်။ ဘုရားသခင်သည် ဤသို့ စကားပြောခြင်းအားဖြင့်သာ အကောင်းဆုံး ရလဒ်များ ရရှိနိုင်သည်။ ဘုရားသခင်၏ အပင်ပန်းခံသော အားထုတ်မှုများမှာ လူတို့ကို ကယ်တင်ရန်ဖြစ်ပြီး ထိုအားထုတ်မှုအားလုံးက သူ၏ ချစ်ခြင်းမေတ္တာ ဖွဲ့စည်းပါဝင်ကြောင်းကို သင်တို့ သိမြင်သင့်၏။ ဘုရားအမှုတော်၏ ဉာဏ်ပညာကို သင်တို့ ကြည့်သည်ဖြစ်စေ၊ အမှုတော်၏ အဆင့်များနှင့် နည်းစနစ်များ၊ ယင်း၏ ရှည်ကြာချိန်၊ သို့မဟုတ် သူ၏ တိကျသည့် အစီအစဉ်များနှင့် အကြံအစည်များကို ကြည့်သည်ဖြစ်စေ အားလုံးက သူ၏ ချစ်ခြင်းမေတ္တာ ပါဝင်သည်။ ဥပမာတစ်ခုမှာ ဤသို့ဖြစ်၏။ မိဘများအားလုံးတွင် မိမိတို့၏ သားသမီးများအတွက် ချစ်ခြင်းမေတ္တာရှိကြပြီး ထိုသားသမီးများအားလုံး မှန်ကန်သည့် လမ်းကြောင်းလျှောက်လှမ်းကြသည်ကို တွေ့မြင်ဖို့ရာ ၎င်းတို့အားလုံးက အချိန်အင်အား၊ လူအင်အား များစွာ စိုက်ထုတ်ကြသည်။ မိမိတို့ သားသမီးများတွင် အပြစ်အနာအဆာများ တွေ့သည့်အခါ ၎င်းတို့ အလွန် နူးညံ့စွာ စကားပြောပါက မိမိတို့ သားသမီးများက စကားနားမထောင်မည်၊ မပြောင်းလဲမည်ကို စိုးရိမ်ကြသော်လည်း ၎င်းတို့ အလွန်ခက်ထန်စွာ ပြောပါကလည်း မိမိတို့သားသမီးများ၏ မိမိကိုယ်ကို တန်ဖိုးထားခြင်းအား ထိခိုက်ကာ ၎င်းတို့ ခံနိုင်ရည် ရှိမည် မဟုတ်သည်ကိုလည်း စိုးရိမ်ကြသည်။ ဤအရာကို မိမိတို့ သားသမီးများ၏ ရှုထောင့်အမြင်မှ ၎င်းတို့ စဉ်းစားပေးနိုင်ခြင်းကို ချစ်ခြင်းမေတ္တာကသာ ထိန်းချုပ်ထားပြီး ယင်းကို ၎င်းတို့က အချိန်အင်အား၊ လူအင်အား အလွန် စိုက်ထုတ်ကြ၏။ သားသမီးများဖြစ်ကြသူအားလုံးသည် မိမိတို့ မိဘများ၏ ချစ်ခြင်းမေတ္တာကို တွေ့ကြုံခံစားကြပြီး ဖြစ်နိုင်သည်။ ချစ်ခြင်းမေတ္တာသည် နူးညံ့သိမ်မွေ့ခြင်းနှင့် စာနာထောက်ထားခြင်းမျှသာ မဟုတ်ဘဲ စည်းကမ်းတင်းကျပ်သည့် ရိုက်နှက်ဆုံးမခြင်းလည်း ဖြစ်သည်။ လူသားမျိုးနွယ်ကို ဘုရားသခင်၏ ကယ်တင်ခြင်းအား ချစ်ခြင်းမေတ္တာက သာ၍ပင် စိုးမိုးထားပြီး ယင်းက ချစ်ခြင်းမေတ္တာဟူသည့် အကြောင်းပြချက်အောက်တွင်ရှိသည်။ ထိုအကြောင်းကြောင့် ဖောက်ပြန်ပျက်စီးသော လူသားမျိုးနွယ်ကို ကယ်တင်ရန် သူ အစွမ်းကုန် လုပ်ဆောင်ရခြင်း ဖြစ်သည်။ သူသည် အမှုအရာများကို ဝတ်ကျေတမ်းကျေ လုပ်ဆောင်ကာ ယင်းတွင် ထားလိုက်ခြင်းသာ မဟုတ်ဘဲ၊ ထိုအစား တစ်ဆင့်ချင်းစီ စကားပြောကာ အမှုပြုလျက် တိကျသည့် အစီအစဉ်များကို သူ ပြုလုပ်၏။ သူ စကားပြောသည့် အချိန်နှင့် နေရာ၊ လေသံနှင့် နည်းလမ်းများအပြင် သူ၏ အချိန်အင်အား၊ လူအင်အား စိုက်ထုတ်ခြင်းတို့တွင် ဤအရာတစ်ခုချင်းစီက သူ၏ ချစ်ခြင်းမေတ္တာကို ထုတ်ဖော်ပြပြီး ယင်းတို့တစ်ခုချင်းစီတိုင်းက လူသားမျိုးနွယ်အတွက် သူ၏ ချစ်ခြင်းမေတ္တာမှာ အဆုံးမဲ့ဖြစ်ပြီး အတိုင်းမသိဖြစ်သည်ကို အလျှံပယ် ပြသသည်ဟု သင် ဆိုနိုင်ပေသည်။ အစေခံသူများကို စမ်းသပ်မှုတွင် လူများစွာတို့သည် ပုန်ကန်သော စကားများကို ပြောဆိုကြသော်လည်း၊ သို့မဟုတ် စောဒကအချို့ တက်ကြသော်လည်း ဘုရားသခင်သည် ဤအရာအတွက် ၎င်းတို့ တစ်ဦးတလေကို အပြစ်ပေးရန် မဆိုထားနှင့်၊ ဤအရာကြောင့် လူတို့အပေါ် အာဃာတ မထားခဲ့ပေ။ သူသည် လူတို့ကို ချစ်သောကြောင့် အရာရာတွင် သည်းခံ၏။ ဘုရားသခင်တွင် ချစ်ခြင်းမေတ္တာမရှိဘဲ အမုန်းတရားသာ ရှိပါက သူသည် လူတိုင်းကို အချိန်ကြာမြင့်စွာကပင် ရှုတ်ချပြီး ဖြစ်ပေမည်။ သူသည် ချစ်ခြင်းမေတ္တာရှိသောကြောင့် အမှုအရာများကို အစွဲအလမ်းမထားပေ။ လူတို့အပေါ် သည်းခံ၏၊ ၎င်းတို့၏ အခက်အခဲများကို သူ နားလည်နိုင်ပြီး သူ လုပ်ဆောင်သမျှကို ချစ်ခြင်းမေတ္တာက စိုးမိုးထားသည်။ ဘုရားသခင်သာ လူတို့ကို နားလည်ပြီး သင်သည်ပင် သင့်ကိုယ်သင် နားမလည်ပေ။ သေချာစွာ ပြန်တွေးကြည့်လော့။ ယင်းမှာ မှန်ကန်သည် မဟုတ်လော။ လူအချို့သည် စမ်းသပ်မှုများ ရင်ဆိုင်ရသည့်အခါ ဤအရာ ထိုအရာနှင့် ပတ်သက်၍ မကျေမနပ်ဖြစ်ကြသည်။ လူတို့သည် ဘာမျှ မဟုတ်သည့်အရာအတွက် စိတ်ဆင်းရဲကြသကဲ့သို့ ကောင်းချီးများဖြင့် အသက်ရှင်နေရသည်ကိုပင် မသိကြချေ။ ကောင်းကင်မှ မြေကြီးပေါ်သို့ ကြွဆင်းလာရင်း ဘုရားသခင်သည် မည်မျှ ဆင်းရဲဒုက္ခခံစားရန် လိုအပ်ခဲ့ကြောင်းကို မည်သူမျှ မသိချေ။ ဘုရားသခင်သည် အလွန်ကြီးမြတ်၏။ သူ့အတွက် လူသားတစ်ဦး ဖြစ်လာရန်၊ ထိုသို့သော အရေးမပါသည့်၊ နှိမ့်ချသော လူသားတစ်ဦး၊ ထိုသို့သော အရှက်ခွဲခံရသည့် လူတစ်ဦးဖြစ်လာရန်မှာ ဆင်းရဲဒုက္ခခံစားခဲ့ရမည့် ဖြစ်ခြင်းပါတကား။ ကမ္ဘာလောကမှ ဥပမာတစ်ခုမှာ ဤသို့ဖြစ်၏။ ဧကရာဇ်မင်းကောင်းတစ်ပါးသည် သူ၏ ပြည်သူပြည်သားများကို သူ၏ သားသမီးအရင်းအချာများအား ချစ်သကဲ့သို့ ချစ်၏။ သာမန်ပြည်သူများ၏ ဆင်းရဲဒုက္ခကို သက်သာစေရန်၊ ၎င်းတို့၏ အခက်အခဲများကို ကြည့်ရှုစစ်ဆေးပြီး နားလည်ရန် သာမန်လူတစ်ဦးကဲ့သို့ အရပ်ဝတ်ဖြင့် ၎င်းတို့ကြား သွားလေသည်။ သူ၏ အဆင့်အတန်းကို ထောက်သော် သာမန်လူတစ်ဦး၏ အဆင့်အတန်းသို့ နှိမ့်ချခြင်းသည် ယင်းကိုယ်၌က အရှက်တကွဲ အကျိုးနည်းဖွယ်သော အရာတစ်ခု ဖြစ်သည်။ သာမန်လူတစ်ဦးကဲ့သို့ သူအသက်ရှင်နေထိုင်ရပြီး သူ ဧကရာဇ်မင်းဖြစ်သည်ကို မသိသောလူတို့သည် သူ့ကို သာမန်လူတစ်ဦးကဲ့သို့ ဆက်ဆံလိမ့်မည်ဖြစ်သည်။ ပြည်သူများကြားတွင် အန္တရာယ်များစွာ ရှိ၏၊ ဧကရာဇ်မင်းကို သတ်ရန်၊ သို့မဟုတ် အာဏာရယူရန် ရှာကြံသောသူ မည်မျှရှိသည်ကို မည်သူမျှမသိပေ။ ထို့ကြောင့် သူသည် ပြည်သူများကြား ၎င်းတို့၏ အခြေအနေကို နားလည်ရန် သူ သွားသည့်အခါတွင် ပုံမှန်ထက်ပို၍ သတိထားရန် လိုအပ်လေသည်။ သူ၏ အဆင့်အတန်းနှင့် ရာထူးအရ သူသည် အမှန်တကယ် ဤသို့ ဆင်းရဲဒုက္ခခံမနေသင့်သည့်အတွက် သူသည် အဘယ်သို့ ထိုအရာကို လုပ်ဆောင်နိုင်ရသနည်း။ သူသည် ဤအတိုင်း ဧကရာဇ်မင်းကောင်းတစ်ပါး ဖြစ်ချင်ကာ သာမန်ပြည်သူများအတွက် တစ်စုံတစ်ရာကို အမှန်တကယ် လုပ်ဆောင်ပြီးစီးလိုပေသည်။ ဘုရားသခင်သည် နောက်ဆုံးသော ကာလတွင် လူသားမျိုးနွယ်ကို လုံးဝ ကယ်တင်လိုပြီး သူ၏ စီမံခန့်ခွဲမှု အစီအစဉ်သည် ဤအဆင့်ကို ရောက်ရှိပြီဖြစ်သောကြောင့် ယနေ့တွင် လူသားမျိုးနွယ်ကို ဤနည်းဖြင့် သူ ဖော်ထုတ်ကာ တရားစီရင်နိုင်လေသည်။ ဘုရားသခင်သည် လူသားမျိုးနွယ်ကို ချစ်သောကြောင့် ကယ်တင်၏။ ဘုရားသခင်သည် လူသားမျိုးနွယ်ကို ချစ်သောကြောင့်လည်းကောင်း၊ ချစ်ခြင်းမေတ္တာ၏ တွန်းအားပေးခြင်းနှင့် လှုံ့ဆော်ခြင်းတို့ကို ခံရသောကြောင့်လည်းကောင်း လူသားမျိုးနွယ်ကို ကိုယ်တိုင်ကိုယ်ကျ ကယ်တင်ရန် သူသည် လူ့ဇာတိခံပြီး မကောင်းဆိုးဝါးများ၏ တွင်းထဲသို့ စွန့်စားဝင်ရောက်လာခြင်း ဖြစ်ပေသည်။ ဘုရားသခင်သည် လူသားမျိုးနွယ်ကို ချစ်သောကြောင့် ဤအရာကို လုပ်ဆောင်နိုင်ပေသည်။ ဤဖောက်ပြန်ပျက်စီးသော လူသားမျိုးနွယ်ကို ကယ်တင်ရန် ဘုရားသခင် လူ့ဇာတိခံပြီး အလွန်ကြီးမားသည့် အရှက်ကွဲခြင်းကို ခံစားရသည်မှာ သူ၏ ချစ်ခြင်းမေတ္တာ အလွန်ကြီးမားကြောင်း ပြည့်စုံသော သက်သေဖြစ်သည်။ ဘုရားနှုတ်ကပတ်တော်များ၏ အပေါ်ယံထက် နက်နဲသော အဓိပ္ပာယ်ကို ကြည့်လျှင် တိုက်တွန်းခြင်း၊ နှစ်သိမ့်ခြင်း၊ ခွန်အားပေးခြင်း၊ သည်းခံခြင်း၊ စိတ်ရှည်ခြင်းရှိသည့်အပြင် တရားစီရင်ခြင်း၊ ပြစ်တင်ဆုံးမခြင်း၊ ကျိန်ဆဲခြင်း၊ လူသိရှင်ကြား ဖော်ထုတ်ခြင်းနှင့် နှစ်သက်ဖွယ်ရာ ကတိတော်များ ပို၍ပင် ရှိလေ၏။ နည်းစနစ်က မည်သည့်အရာဖြစ်စေ ယင်းကို ချစ်ခြင်းမေတ္တာက စိုးမိုးထားပြီး ဤသည်မှာ သူ့အမှုတော်၏ အနှစ်သာရဖြစ်သည်။ ယနေ့တွင် သင်တို့အားလုံးသည် သူ၏ ချစ်ခြင်းမေတ္တာနှင့် သက်ဆိုင်သည့် သိမြင်မှုအချို့ ရှိကြသော်လည်း အလွန် မနက်ရှိုင်းပေ။ လူသား စိတ်ကူးစိတ်သန်းမှာ ဤသိမြင်မှုဖြင့် ရောနှောထားပြီး သူ၏ ချစ်ခြင်းမေတ္တာနှင့်ပတ်သက်၍ သင် တွေ့ကြုံနိုင်သည့်အရာမှာ အကန့်အသတ်ရှိသည်။ နောက်ပိုင်းတွင် နောက်ထပ် နှစ်အနည်းငယ်ကြာ သင်တို့ ဖြတ်သန်းရပြီးသည့်အခါ ဤချစ်ခြင်းမေတ္တာ မည်မျှ နက်နဲပြီး ကြီးမြတ်ပုံ၊ လူသား ဘာသာစကားဖြင့် ဖော်ပြမရနိုင်ပုံတို့ကို သင် သတိပြုမိလိမ့်မည်။ ဘုရားသခင်၏ ချစ်ခြင်းမေတ္တာကို လူတို့ သိရှိလာသည့်အခါ ၎င်းတို့သည် ဘုရားသခင်ကို ချစ်သော စိတ်နှလုံး ရှိလာကြသည်။ လူများတွင် ဘုရားသခင်ကို ချစ်သော စိတ်နှလုံး မရှိပါက သူ၏ ချစ်ခြင်းမေတ္တာကို မည်သို့ ပြန်ဆပ်နိုင်ကြမည်နည်း။ သင်၏ အသက်ကို သင် ပူဇော်ဆက်ကပ်လျှင်ပင် ဘုရားသခင်၏ ချစ်ခြင်းမေတ္တာကို သင် ပြန်ပေးဆပ်နိုင်လိမ့်ဦးမည် မဟုတ်။ နောက်ထပ် နှစ်အနည်းငယ် ဖြတ်သန်းသည့်အခါ ဘုရားသခင်၏ ချစ်ခြင်းမေတ္တာ မည်သည့်အရာဖြစ်သည်ကို သင်တို့ သိလိမ့်မည်။ ထိုအချိန်တွင် ယခု သင့်အထဲရှိ အခြေအနေများနှင့် သရုပ်သကန်များကို သင်တို့ ပြန်ကြည့်သည့်အခါ အဆုံးစွန်သော နောင်တကို သင်တို့ ခံစားရလိမ့်မည်ဖြစ်ပြီး ဘုရားသခင်၏ ရှေ့မှောက်တွင် သင်တို့ လဲကျသွားလိမ့်မည်။ ယနေ့တွင် လူအများစုသည် ဘုရားသခင်နောက်ကို အဘယ်ကြောင့် အလွန် နီးကပ်စွာနှင့် အလွန်ထက်သန်စွာ လိုက်ကြသနည်း။ ယင်းမှာ ဘုရားသခင်၏ ချစ်ခြင်းမေတ္တာကို ၎င်းတို့ သိကြပြီး ဘုရားသခင်၏ အမှုတော်မှာ လူသားမျိုးနွယ်ကို ကယ်တင်ရန်ဖြစ်ကြောင်းကို ၎င်းတို့ မြင်ကြသောကြောင့် ဖြစ်သည်။ ထိုအကြောင်းကို တွေးကြည့်လော့။ ဘုရားသခင်၏ အမှုတော်သည် ယင်း၏အချိန်ကိုက်မှုတွင် အလွန့်အလွန် တိကျလေသည်မှာ အဆင့်တစ်ခုချင်းစီသည် နှောင့်နှေးခြင်းမရှိဘဲ တစ်ခုနောက်တစ်ခု နီးကပ်စွာ လိုက်လျက်ရှိလေသည်။ အဘယ်ကြောင့် သူသည် နှောင့်နှေးခြင်း မရှိသနည်း။ လူသားမျိုးနွယ်ကို ကယ်တင်ရန် ဖြစ်သည်။ သူသည် လူများကို တတ်နိုင်သမျှ အကြီးမားဆုံး အတိုင်းအတာဖြင့် ကယ်တင်ပြီး ဘုရားသခင်သည် ကယ်တင်၍ရနိုင်သည့် လူတစ်ဦးကို ဆုံးရှုံးရန် လိုလားနေခြင်း မရှိပေ၊ သို့သော် လူတို့က မိမိတို့၏ ကံကြမ္မာနှင့် ပတ်သက်၍ မိမိတို့ကိုယ်တိုင်ပင် အရေးမစိုက်ကြ။ သို့ဖြစ်၍ လူတို့သည် လောက၌ ၎င်းတို့ကို မည်သူက အချစ်ဆုံးဖြစ်သည်ကိုပင် မသိကြချေ။ သင်သည် သင့်ကိုယ်သင်ပင် မချစ်သကဲ့သို့ သင်၏ ကိုယ်ပိုင် အသက်ကို မြတ်နိုး၊ တန်ဖိုးထားရန်ပင် မသိချေ။ ဘုရားသခင်သာ လူတို့ကို အချစ်ဆုံး ဖြစ်သည်။ လူအနည်းငယ်ကသာ ဘုရားသခင်၏ ချစ်ခြင်းမေတ္တာကို တွေ့ကြုံပြီးဖြစ်သော်လည်း အများစုမှာမူ မတွေ့ကြုံကြရသေးဖို့ သေချာသလောက်ဖြစ်သည်။ မိမိတို့ကိုယ်ကို ၎င်းတို့၏ ချစ်ခြင်းက သာ၍ ယုံကြည်စိတ်ချရသည်ဟု ၎င်းတို့ ယုံကြည်ကြသည်။ သို့ရာတွင် အမှန်တကယ်၌ ၎င်းတို့သည် မိမိတို့ကိုယ်ကို ထားရှိသည့် ချစ်ခြင်းမေတ္တာအမျိုးအစားအပေါ် သာ၍ ရှင်းလင်းသော သိနားလည်မှု ရှိသင့်ကြပေသည်။ လူတို့သည် မိမိတို့ကိုယ်ကို ချစ်ခြင်းအားဖြင့် မိမိတို့ကိုယ်ကို ကယ်တင်နိုင်ကြသလော။ ဘုရားသခင်၏ ချစ်ခြင်းမေတ္တာသည်သာ လူတို့ကို ကယ်တင်နိုင်၏။ ယင်းသည် တစ်ခုတည်းသော စစ်မှန်သည့် မေတ္တာဖြစ်ပြီး စစ်မှန်သည့် ချစ်ခြင်းမေတ္တာက မည်သည့်အရာဖြစ်သည်ကို နောက်ပိုင်းတွင် သင် တဖြည်းဖြည်း တွေ့ကြုံလာလိမ့်မည်။ ဘုရားသခင်သည် လူတို့နှင့် နေ့ရောညပါ ဆက်သွယ်ပြောဆိုကာ ၎င်းတို့နှင့် အတူတကွ အသက်ရှင်လျက် အမှုပြုကာ လူတို့ကို တေ့တေ့ဆိုင်ဆိုင် ဦးဆောင်လမ်းပြရန် လူ့ဇာတိမခံခဲ့ပါက ဘုရားသခင်၏ ချစ်ခြင်းမေတ္တာကို အမှန်တကယ် သိရှိလာရန်မှာ ၎င်းတို့အတွက် လွယ်ကူသောအရာ ဖြစ်မည် မဟုတ်ပေ။ ဘုရားသခင်သည် လူ့ဇာတိမခံသကဲ့သို့ အလွန်များသော သမ္မာတရားကို မဖော်ပြခဲ့ပါက လူတို့သည် မည်သည့်အခါတွင်မျှ သူ့ကို သိရှိနိုင်ကြမည်မဟုတ်သကဲ့သို့ မည်သူကမျှ သူ၏ ချစ်ခြင်းမေတ္တာနှင့်ဆိုင်သော သိမြင်မှု ရှိမည် မဟုတ်ပေ။

ဘုရားသခင်နှင့် လူသည် တစ်မျိုးတစ်စားတည်း မဟုတ်သကဲ့သို့ မတူကွဲပြားသော လောကနှစ်ခုတွင် အသက်ရှင်ကြ၏။ လူသားများသည် ဘုရားသခင်၏ အတွေးများကို မဆိုထားနှင့်၊ သူ၏ ဘာသာစကားကိုပင် နားမလည်နိုင်ကြ။ ဘုရားသခင်သာ လူသားများကို နားလည်ပြီး ၎င်းတို့သည် သူ့ကို နားမလည်နိုင်ကြချေ။ လူ့ဇာတိခံခြင်းနှင့် လူသားအဖြစ် အမျိုးအစားတူလာခြင်း (တူပုံပေါ်ခြင်း)၊ ပြီးလျှင် လူတို့ကို ကယ်တင်ရန် ကြီးမားသော အရှက်ရခြင်းနှင့် နာကျင်မှုတို့ကို သည်းညည်းခံခြင်းအားဖြင့်သာ ဘုရားသခင်သည် ၎င်းတို့အား သူ၏ အမှုတော်ကို နားလည်ကာ သိရှိလာစေနိုင်သည်။ ဘုရားသခင်သည် အဘယ်ကြောင့် လူတို့ကို ကယ်တင်ခြင်းအား လုံးဝ လက်မလျှော့သနည်း။ ယင်းမှာ လူတို့အတွက် သူသည် ချစ်ခြင်းမေတ္တာရှိသောကြောင့် မဟုတ်လော။ သူသည် စာတန်၏ ဖောက်ပြန်ပျက်စီးခြင်း ခံရသည့် လူသားမျိုးနွယ်ကို မြင်ပြီး ၎င်းတို့ကို လက်မလွှတ်ရက်၊ သို့မဟုတ် လက်မလျှော့ရက်နိုင်ပေ။ ဤသည်မှာ သူ၌ စီမံခန့်ခွဲမှု အစီအစဉ် ရှိသည့် အကြောင်းရင်း ဖြစ်သည်။ ဘုရားသခင်သည် လူတို့ စိတ်ကူးသကဲ့သို့ ဒေါသထွက်လာသည်နှင့် လူသားမျိုးနွယ်ကို ဖျက်ဆီးမည်ဆိုပါက ယနေ့တွင် သူ ပြုသကဲ့သို့ ၎င်းတို့ကို ကယ်တင်ရန် ထိုသို့သော ဆင်းရဲဒုက္ခကို သူ သည်းညည်းခံရန် လိုအပ်မည် မဟုတ်ချေ။ လူ့ဇာတိခံပြီးနောက် ဘုရားသခင်၏ ဆင်းရဲဒုက္ခက သူ၏ ချစ်ခြင်းမေတ္တာကို အတိအကျပင် ထုတ်ဖော်ပြ၏။ ထိုအခါတွင်မှ သူ၏ ချစ်ခြင်းမေတ္တာကို လူသားမျိုးနွယ်က နည်းနည်းချင်း ရှာဖွေတွေ့ရှိခဲ့ကာ လူအားလုံးက သိရှိလာရခြင်း ဖြစ်သည်။ ယနေ့တွင် ဤအမှုမျိုး မရှိခဲ့ပါက ကောင်းကင်ဘုံတွင် ဘုရားတစ်ပါးရှိကြောင်းနှင့် လူသားမျိုးနွယ်ကို သူ ချစ်ကြောင်းကိုသာ လူတို့ သိကြပေမည်။ ယင်းသည် အယူဝါဒသာ ဖြစ်မည်ဖြစ်ပြီး ဘုရားသခင်၏ စစ်မှန်သော မေတ္တာကို လူတို့က လုံးဝ တွေ့ကြုံနိုင်မည် မဟုတ်။ လူ့ဇာတိ၌ ဘုရားသခင် ပြုသည့် အမှုမှတစ်ဆင့်သာ သူ့အပေါ် စစ်မှန်သည့် သိနားလည်မှုကို လူတို့ ရှိနိုင်ပေသည်။ လူသားများကို ဘုရားသခင်ပေးသည့် ချစ်ခြင်းမေတ္တာသည် အကျိုးရှိသောကြောင့် ဤသိနားလည်မှုသည် မရေမရာဖြစ်ခြင်း၊ သို့မဟုတ် အနှစ်မဲ့ခြင်း၊ သို့မဟုတ် အယူဝါဒစကား သက်သက် မဟုတ်ဘဲ ခိုင်မာကာ အမှန်တကယ် ဖြစ်၏။ ဤအမှုကို လူ့ဇာတိဖြင့်သာ သူလုပ်ဆောင်နိုင်ပြီး ဝိညာဉ်တော်အားဖြင့် လုပ်ဆောင်၍ မရနိုင်ပေ။ လူတို့ကို ယေရှုပေးခဲ့သည့် ချစ်ခြင်းမေတ္တာသည် မည်မျှ ကြီးမားခဲ့ပါသနည်း။ သူသည် လူသားမျိုးနွယ်အတွက် ထာဝရ အပြစ်ဖြေရာယဇ်အဖြစ် အသုံးတော်ခံလျက် လူသားမျိုးနွယ်ကို ကယ်တင်ရန် ကားတိုင်တွင် သံမှိုရိုက်နှက်ခံခဲ့ရသည်။ သူသည် ကားစင်တင်သတ်ခံရသည့် အဆင့်ထိတိုင် လူသားမျိုးနွယ်အတွက် ရွေးနုတ်ခြင်းအမှုကို လုပ်ဆောင်ရန် ကြွလာခဲ့သည်။ ဤချစ်ခြင်းမေတ္တာသည် အလွန် ကြီးမား၏။ ဘုရားသခင်၏ အမှုတော်သည် အလွန်အဓိပ္ပာယ်ရှိ၏။ ဘုရားသခင် လူ့ဇာတိခံခြင်းနှင့် ပတ်သက်၍ အယူအဆအချို့ အမြဲရှိသော လူများစွာ ရှိပြီး ဤသည်မှာ ၎င်းတို့၏ အမှားဖြစ်သည်။ ဤအယူအဆများကို သင်သည် အဘယ်ကြောင့် အမြဲရှိပါသနည်း။ ဘုရားသခင် လူ့ဇာတိခံယူခြင်း မရှိဘဲနှင့် ဘုရားသခင်၌ လူတို့၏ ယုံကြည်မှုသည် အနှစ်မဲ့သော စကားများသာဖြစ်မည်၊ ပေါ့တန်ပြီး လက်တွေ့မကျဖြစ်မည်ဖြစ်ပြီး မိမိတို့ ယုံကြည်ခြင်းရှိလင့်ကစား ၎င်းတို့သည် အဆုံးတွင် ဖျက်ဆီးခံရဦးမည် ဖြစ်သည်။ လူသားမျိုးနွယ်အပေါ် ဘုရားသခင်၏ ချစ်ခြင်းမေတ္တာသည် ကိုယ်တော်၏ အလုပ်ကို လုပ်ဆောင်ရန်နှင့် လူတို့ကို ကိုယ်တော်တိုင်ကယ်တင်ရန် လူ့ဇာတိခံယူခြင်း၊ လူတို့နှင့် မျက်နှာချင်းဆိုင် စကားပြောဆိုခြင်းအပြင် ၎င်းတို့နှင့် မျက်နှာချင်းဆိုင် အသက်ရှင်နေထိုင်ခြင်းတို့၌ အဓိကအားဖြင့် ပေါ်လွင်ထင်ရှားသည်။ စိုးစဉ်းမျှသော အကွာအဝေးမရှိသည့်အပြင် အတုအယောင်ဖြစ်သောအရာ တစ်ခုမျှမရှိပေ၊ ယင်းမှာ လုံးဝ စစ်မှန်သည်။ ကိုယ်တော် လူ့ဇာတိခံယူပြီး လောကတွင် လူသားများနှင့်အတူ နာကျင်ဖွယ်နှစ်များကို ဖြတ်သန်းသည်အထိပင် ပြုလုပ်သည့် လူသားမျိုးနွယ်ကို ကိုယ်တော်၏ ကယ်တင်ခြင်းသည် လူသားမျိုးနွယ်အပေါ် ကိုယ်တော်၏ ချစ်ခြင်းမေတ္တာနှင့် သနားကရုဏာကြောင့် လုံးဝ ဖြစ်ပေသည်။ လူသားမျိုးနွယ်အပေါ် ဘုရားသခင်၏ ချစ်ခြင်းမေတ္တာသည် ခြွင်းချက်မရှိဖြစ်ပြီး မည်သည့်အရာကိုမျှ ပြန်လည်တောင်းဆိုခြင်းမရှိပေ။ ကိုယ်တော်သည် လူထံမှ အဘယ်အရာကို ရရှိနိုင်မည်နည်း။ လူတို့သည် ဘုရားသခင်အပေါ် အေးစက်ကြသည်။ မည်သူက ဘုရားသခင်ကို ဘုရားသခင်အဖြစ် ဆက်ဆံနိုင်သနည်း။ လူတို့သည် ဘုရားသခင်အား စိုးစဉ်းမျှသော နှစ်သိမ့်မှုကိုပင် မပေးကြသည့်အပြင် ကိုယ်တော်သည် ယနေ့ထက်တိုင် လူသားမျိုးနွယ်ထံမှ စစ်မှန်သော ချစ်ခြင်းမေတ္တာကို မရရှိသေးပေ။ ဘုရားသခင်သည် ကိုယ်ကျိုးမဖက်ဘဲ ပေးသနားပြီး ကိုယ်ကျိုးမဖက်ဘဲ ထောက်ပံ့သည့်တိုင် လူတို့သည် ကျေနပ်မှုမရှိသေးသည့်အပြင် ကျေးဇူးတော်နှင့် ကောင်းချီးမင်္ဂလာများအတွက် ကိုယ်တော့်ထံ ဇွဲဖြင့် တောင်းဆိုနေကြဆဲ ဖြစ်သည်။ လူတို့သည် ဆက်ဆံရခက်ကာ ဒုက္ခပေးလိုက်လေခြင်းပါတကား။ သို့ရာတွင် ဘုရားသခင်၏ အမှုတော်က ရလဒ်များ ဖြစ်ထွန်းပြီး ဘုရားသခင် ရွေးချယ်ထားသူအများစုက မိမိတို့ စိတ်နှလုံးများမှ စစ်မှန်သော ကျေးဇူးတော်ချီးမွမ်းခြင်းအား ပေးကြမည့် နေ့ရက်သည် အနှေးနှင့်အမြန် ရောက်လာလိမ့်မည်။ ဤအရာကို အချိန်ကြာမြင့်စွာ တွေ့ကြုံပြီးသောသူတို့သည် ဤအရာကို ခံစားနိုင်ကြပေသည်။ လူတို့သည် ထုံအကောင်း ထုံအနိုင်ကြသော်လည်း ၎င်းတို့သည် လူဖြစ်ကြဆဲဖြစ်ကာ သက်မဲ့အရာများ မဟုတ်ကြပေ။ ဘုရားသခင်၏ အမှုတော်ကို မတွေ့ကြုံရသေးသူများသည် ဤအရာများကို နားလည်သဘောပေါက်နိုင်မည်မဟုတ်။ ဘုရားသခင် ဖော်ပြပြီးသည့် ဤသမ္မာတရားများသည် မှန်ကန်သည်ဟု ၎င်းတို့က အသိအမှတ်ပြုရုံပြုကြသော်လည်း အတွေ့အကြုံ မရှိသောကြောင့် အလွန်နက်ရှိုင်းသည့် သိနားလည်မှုမရှိကြချေ။

ဘုရားသခင်သည် လူ့ဇာတိ၌ နှစ်အတော်ကြာ အမှုပြုပြီးဖြစ်ကာ မရေမတွက်နိုင်သည့် အရာများကို ပြောဆိုပြီး ဖြစ်သည်။ ဘုရားသခင်သည် လူတို့အား အစေခံသူများကို စမ်းသပ်မှုအား ပေးခြင်းအားဖြင့် အစပြုခဲ့ကာ ထို့နောက်တွင် ပရောဖက်ပြုချက်များကို ပေးပြီး တရားစီရင်ခြင်းနှင့် ပြစ်တင်ဆုံးမခြင်းတို့ကို စတင်ပြီးနောက် လူတို့ကို စစ်ဆေးရန် သေခြင်းနှင့်ဆိုင်သည့် စမ်းသပ်မှုကို အသုံးပြုလေသည်။ ထို့နောက် သူသည် လူတို့အား ဘုရားသခင်၌ မှန်ကန်သော ယုံကြည်ခြင်း လမ်းကြောင်းပေါ်သို့ ဦးဆောင်ခဲ့၏။ ဘုရားသခင်သည် လူသား အယူအဆမျိုးစုံကို ပြန်လည်တိုက်ခိုက်လျက် သမ္မာတရားအားလုံးဖြင့် လူတို့ကို စကားပြောကာ ထောက်ပံ့သည်။ ထို့နောက်တွင် ရှေ့လျှောက် ဘုရားသခင်နှင့် လူသားတို့ လှပသည့် ခရီးပန်းတိုင်ထဲသို့ အတူတကွ ဝင်ရောက်သည့် မျှော်လင့်ခြင်းရှိကြောင်းကို လူတို့အား မြင်ခွင့်ပေးရန် သူသည် လူတို့ကို မျှော်လင့်ချက် အနည်းငယ် ပေးလေသည်။ ဤအမှုကို ဘုရားသခင်၏ အစီအစဉ်အတိုင်းသာ ဆောင်ရွက်ထားသော်လည်း လူသားမျိုးနွယ်၏ လိုအပ်ချက်များအတိုင်းသာ လုပ်ဆောင်ထားခြင်း ဖြစ်သည်။ သာမန်ကာလျှံကာ လုပ်ဆောင်ထားခြင်း မဟုတ်။ ဤအမှုအားလုံးကို လုပ်ဆောင်ရန် ဘုရားသခင်သည် သူ၏ ဉာဏ်ပညာကို အသုံးပြု၏။ ဘုရားသခင်သည် ဤဖောက်ပြန်ပျက်စီးသော လူတို့ကို ဤသို့ စိတ်ထက်သန်စွာ ဆက်ဆံရန် ဉာဏ်ပညာကို အသုံးပြုနိုင်သည်မှာ ဘုရားသခင်၌ ချစ်ခြင်းမေတ္တာ ရှိသောကြောင့် ဖြစ်သည်။ ဘုရားသခင်သည် လူတို့ကို ကစားစရာများကဲ့သို့ လုံးဝ တစ်ကြိမ်တစ်ခါမျှ မလှည့်စားပေ။ ဘုရားသခင်၏ လေသံနှင့် စကားအသုံးအနှုန်းတို့မှကြည့်လျှင် တစ်ခါတစ်ရံ သူသည် လူတို့ကို တရားစီရင်ပြီး ပြစ်တင်ဆုံးမသည်၊ သို့မဟုတ် လူတို့ကို စစ်ဆေးသည်၊ တစ်ခါတစ်ရံ သီးခြား စကားအသုံးအနှုန်းတစ်ခုသည် လူတို့အား စမ်းသပ်မှုများနှင့် ညှဉ်းဆဲမှုကို ခံစားစေပြီး တစ်ခါတစ်ရံ သူသည် လူတို့အား လွတ်မြောက်စေပြီး စိတ်အေးလက်အေး ဖြစ်စေသည့် သီးသန့်ရွေးချယ်ထားသည့် စကားလုံးများ ပြောလေသည်။ သူသည် လူတို့အတွက် အမှန်တကယ် များစွာ တွေးပြီး စဉ်းစားဆင်ခြင်၏။ လူတို့သည် ဖန်ဆင်းခံများဖြစ်ကာ စာတန်ထံမှ ဖောက်ပြန်ပျက်စီးခြင်းကို အားလုံး တွေ့ကြုံပြီးဖြစ်သော်လည်း၊ ပြီးလျှင် လူတို့သည် တန်ဖိုးမဲ့ကာ အမှိုက်သာဖြစ်ကြပြီး ယင်းက ၎င်းတို့၏ သဘာဝများ ဖြစ်သည့်ပုံစံ ဖြစ်သော်လည်း သူသည် လူတို့ကို ၎င်းတို့၏ အနှစ်သာရအတိုင်း မဆက်ဆံသကဲ့သို့ ၎င်းတို့ ရရှိသင့်သည့် ဒဏ်ခတ်ခံရခြင်းအတိုင်း လူတို့ကို မဆက်ဆံပေ။ သူ၏ စကားက တင်းမာကောင်း တင်းမာနိုင်သော်လည်း သူသည် လူတို့ကို သည်းခံခြင်း၊ စိတ်ရှည်ခြင်းနှင့် သနားကရုဏာဖြင့် အမြဲ ဆက်ဆံလေသည်။ လူတို့သည် ဤအရာကို ဖြည်းညင်းစွာနှင့် သေချာစွာ ချင့်ချိန်တွေးဆသင့်သည်။ ဘုရားသခင်သည် လူတို့ကို စိတ်ရှည်ခြင်း၊ သနားကရုဏာနှင့် ကျေးဇူးတော်ဖြင့် မဆက်ဆံပါက ၎င်းတို့ကို ကယ်တင်ရန် ဤအရာအားလုံးကို သူ ပြောနိုင်မည်လော။ အဘယ်ကြောင့် သူသည် ၎င်းတို့ကို ယတိပြတ် မရှုတ်ချသနည်း။ ထိုသို့ဖြစ်သော်ငြားလည်း လူတို့သည် ဘုရားသခင်၏ ချစ်ခြင်းမေတ္တာကို မသိကြသေးချေ။ ၎င်းတို့သည် အလွန်မိုက်မဲပြီး မသိနားမလည်ဖြစ်ကြ၏။ လူတို့၏ အနှစ်သာရတွင် ချစ်ခြင်းမေတ္တာ မရှိပေ။ ချစ်ခြင်းမေတ္တာက မည်သည့်အရာဖြစ်သည်ကို ၎င်းတို့ မသိကြသကဲ့သို့ ဘုရားသခင်က ဤအရာကို အဘယ်ကြောင့် လုပ်ဆောင်ရသည်ကို မသိကြချေ။ ဘုရားသခင်၏ ချစ်ခြင်းမေတ္တာကို လူတို့ မတွေ့ကြုံကြသေးသည့်အချိန်တွင် ဘုရားသခင်၏ ဤအမှုတော်သည် အတော်လေး ကောင်းမွန်ကြောင်း၊ လူတို့အဖို့ အကျိုးရှိကြောင်းနှင့် လူတို့ကို ပြောင်းလဲပေးနိုင်ကြောင်းကို ၎င်းတို့ ခံစားရုံမျှ ခံစားမိကြသော်လည်း “ဘုရားသခင်၏ အမှုတော်သည် အလွန်ကောင်းမြတ်သည်၊ သူ၏အမှုတော်သည် အဓိပ္ပာယ် လွန်စွာရှိသည်။ လူတို့အတွက် ဘုရားသခင်၏ ချစ်ခြင်းမေတ္တာသည် အလွန်နက်ရှိုင်းသည်။ သူသည် လူတို့အား ၎င်းတို့ ညစ်ညူးသည့်အတိုင်း အမှန်တကယ်ကို မဆက်ဆံခဲ့ပါ”ဟု လူတစ်ဦးကမျှ မစဉ်းစားချေ။ လူတို့သည် ဘုရားသခင်ကို ဘုရားသခင်ကဲ့သို့ သဘောမထားခဲ့သော်လည်း ဘုရားသခင်သည် လူတို့ကို လူကဲ့သို့ သဘောထားလေပြီ။ ထိုသို့ ဖြစ်သည် မဟုတ်လော။ ဘုရားသခင်က သင်သည် သားရဲတိရစ္ဆာန်တစ်ကောင် ဖြစ်သည်ဟု ပြောသော်လည်း သားရဲတိရစ္ဆာန်တစ်ကောင်ကဲ့သို့ သင့်ကို လုံးဝ မဆက်ဆံခဲ့ချေ။ ဘုရားသခင်သည် သင့်ကို သားရဲတိရစ္ဆာန်တစ်ကောင်ကဲ့သို့ ဆက်ဆံခဲ့ပါက သင့်ကို သမ္မာတရားဖြင့် ထောက်ပံ့ပေးနိုင်ဦးမည်လော။ သင့်ကို ကယ်တင်ရန် ဆင်းရဲဒုက္ခများစွာ သူ ခံစားဦးမည်လော။ လူအချို့သည် “ကျွန်ုပ် တန်ဖိုးမဲ့သည်ဟု ဘုရားက ပြောသည်။ ဆက်အသက်ရှင်ရမည်ကို ကျွန်ုပ် အလွန်ရှက်လှသည်”ဟု ပြောလျက် အလွန်အမင်း စိတ်ထိခိုက်ကြသည်။ လူတို့သည် ဘုရားသခင်၏ ရည်ရွယ်ချက်များကို အမှန်တကယ် နားမလည်ကြချေ။ သင်သည် တစ်သက်လုံး ဘုရားသခင်၏ အမှုတော်နှင့်ဆိုင်သော ဉာဏ်ပညာနှင့် အပင်ပန်းခံသော အားထုတ်မှုကို အလွန်နက်ရှိုင်းစွာ မတွေ့ကြုံရနိုင်ဟု ဆို၍ရသည်။ သို့သော် သင်၏ အတွေ့အကြုံ မည်မျှ နက်ရှိုင်းသည်ဖြစ်စေ၊ ပေါ့တန်သည်ဖြစ်စေ၊ နောက်ဆုံးတွင် ထိုအရာကို သင် နားလည်ပြီး အသိပညာ အနည်းငယ် ရရှိသရွေ့ ယင်းမှာ လုံလောက်လိမ့်မည်။ ဘုရားသခင်သည် လူတို့အား သမ္မာတရားကို နားလည်ရန်၊ မိမိတို့၏ စိတ်သဘောထား ပြောင်းလဲခြင်းကို အာရုံစိုက်ရန်နှင့် မိမိတို့၏ စိတ်နှလုံးတွင် ဘုရားသခင်အတွက် သစ္စာစောင့်သိမှု၊ ကျိုးနွံနာခံမှုနှင့် ချစ်ခြင်းမေတ္တာတို့နှင့် ပတ်သက်သော သမ္မာတရားအပေါ် မိမိတို့၏ သိနားလည်မှုကို တဖြည်းဖြည်း နက်သည်ထက်နက်လာစေရန်သာ တောင်းဆိုဆဲဖြစ်သည်။ လူတို့သည် အနည်းငယ်မျှ အသုံးခံပါက၊ သို့မဟုတ် ဆင်းရဲဒုက္ခခံပါက ၎င်းတို့ များစွာ ပံ့ပိုးပြီးဖြစ်ကာ ယခုတွင် ဘုရားသခင်၏ ရှေ့မှောက်၌ မြင့်မားသော အရည်အချင်းများ ရှိသည်ဟု ခံစားကောင်းခံစားနိုင်ပြီး နောက်ထပ် အနည်းငယ် ပံ့ပိုးကြပါက မိမိတို့၏ အရည်အချင်းများကို ကြွားဝါကြလိမ့်မည်ဖြစ်ကာ ဖွင့်ပြောခြင်း မရှိဘဲ စိတ်ထဲတွင် လိပ်ပြာမလုံဖြစ်ပြီး မကျေမချမ်း ခံစားကြလိမ့်မည်။ လူတို့တွင် အဘယ်သို့များ ချစ်ခြင်းမေတ္တာရှိကြလေသနည်း။ လူတို့ရှိကြသည့် ချစ်ခြင်းမေတ္တာမှာ မည်သည့်အရာ ဖြစ်သနည်း။ လူသားမျိုးနွယ်ထံမှ စစ်မှန်သည့် ချစ်ခြင်းမေတ္တာကို ဘုရားသခင် ရရှိပြီးပြီလော။ သူသည် လူသားမျိုးနွယ်၏ ချစ်ခြင်းမေတ္တာနှင့် မထိုက်တန်သလော။

၁၉၉၉ ခုနှစ်၊ ဆောင်းရာသီ


လူတို့သည် ဘုရားသခင်ကို အလွန်မြောက်မြားစွာ တောင်းဆိုကြသည်

လူသားမျိုးနွယ်သည် အလွန်နက်ရှိုင်းစွာ ဖောက်ပြန်ပျက်စီးပြီးဖြစ်သောကြောင့် ဘုရားသခင်က သူ့အား ဘုရားကဲ့သို့ သဘောထားရန် လူတို့ကို တောင်းဆိုသော်လည်း လူတို့က သူ့ကို ဘုရားကဲ့သို့ သဘောမထားဘဲ လူတစ်ဦးကဲ့သို့ သဘောထားကြ၏။ ဘုရားသခင်အပေါ် လူတို့ တောင်းဆိုမှုများ အမြဲပြုကြခြင်းနှင့်ပတ်သက်သည့် ပြဿနာမှာ အဘယ်နည်း။ ၎င်းတို့သည် ဘုရားသခင်အကြောင်း အယူအဆများ အမြဲ ရှိကြခြင်းနှင့်ပတ်သက်သည့် ပြဿနာမှာ အဘယ်နည်း။ လူ၏ သဘာဝအတွင်းတွင် မည်သည့်အရာ ပါရှိသနည်း။ ၎င်းတို့ထံ မည်သည့်အရာ ဖြစ်ပျက်သည်ဖြစ်စေ၊ သို့မဟုတ် မည်သည့်အရာကို ၎င်းတို့ ကိုင်တွယ်ဖြေရှင်းနေရသည်ဖြစ်စေ၊ လူတို့သည် မိမိတို့ကိုယ်ပိုင် အကျိုးစီးပွားများကို အမြဲ ကာကွယ်ကြပြီး မိမိတို့ကိုယ်ပိုင် ဇာတိပကတိအတွက် စိုးရိမ်ကြကာ ၎င်းတို့အတွက် အသုံးဝင်သည့် အကြောင်းပြချက်များ၊ သို့မဟုတ် ဆင်ခြေများ အမြဲ ရှာဖွေကြသည်ကို ငါသိရှိပြီးဖြစ်သည်။ သမ္မာတရားကို အနည်းငယ်မျှ ရှာဖွေခြင်း၊ သို့မဟုတ် လက်ခံခြင်းမရှိကြသကဲ့သို့ ၎င်းတို့ လုပ်ဆောင်သမျှတိုင်းသည် မိမိတို့ကိုယ်ပိုင် ဇာတိပကတိကို ခုခံပြောဆိုရန်အလို့ငှာဖြစ်ပြီး မိမိတို့ကိုယ်ပိုင် ရှေ့ရေးများအတွက် ကြံဖန်ခြင်း ဖြစ်သည်။ ၎င်းတို့သည် အကျိုးအမြတ်ရရှိနိုင်သည့် မည်သည့်အရာကိုမဆို ရရှိလိုလျက် ဘုရားသခင်ထံမှ ကျေးဇူးတော်ကို တောင်းခံကြသည်။ လူတို့သည် အဘယ်ကြောင့် ဘုရားသခင်အပေါ် အလွန်များသည့် တောင်းဆိုမှုများစွာ ပြုကြသနည်း။ ဤအရာက လူတို့သည့် သဘာဝအားဖြင့် လောဘကြီးကြောင်းနှင့် ဘုရားသခင်၏ ရှေ့မှောက်တွင် ၎င်းတို့သည် မည်သည့်အသိစိတ်မျှ လုံးဝ ပိုင်ဆိုင်ခြင်းမရှိကြောင်း သက်သေပြပေသည်။ လူတို့ လုပ်ဆောင်သမျှတိုင်းတွင် ၎င်းတို့အနေဖြင့် ဆုတောင်းနေသည်ဖြစ်စေ၊ မိတ်သဟာယပြုနေသည်ဖြစ်စေ၊ တရားဟောနေသည်ဖြစ်စေ ၎င်းတို့၏ လိုက်စားမှုများ၊ အတွေးများနှင့် ပြင်းပြသောဆန္ဒများ၊ ဤအရာများအားလုံးသည် ဘုရားသခင်အပေါ် တောင်းဆိုချက်များဖြစ်ပြီး သူ့ထံမှ အမှုအရာများကို တောင်းခံရန် ကြိုးပမ်းမှုများဖြစ်သည်။ ထိုအရာများအားလုံးကို ဘုရားသခင်ထံမှ တစ်စုံတစ်ရာ ရရှိရမည့် မျှော်လင့်ချက်ဖြင့် လူတို့က လုပ်ဆောင်ကြခြင်း ဖြစ်သည်။ လူအချို့က “ဤသည်မှာ လူသားသဘာဝဖြစ်သည်”ဟု ဆိုကြသည်၊ ယင်းမှာ မှန်ပေ၏။ ထို့အပြင် လူတို့က ဘုရားသခင်အပေါ် အလွန်များလွန်းသည့် တောင်းဆိုချက်များ ပြုလုပ်ခြင်းနှင့် အလွန်များလွန်းသည့် လွန်ကဲသော စိတ်ဆန္ဒများရှိခြင်းတို့က လူတို့သည် အသိတရားနှင့် အသိစိတ် အမှန်တကယ် ကင်းမဲ့ကြကြောင်း သက်သေပြပေသည်။ ၎င်းတို့အားလုံးသည် မိမိတို့ကိုယ်ကျိုးအတွက် အမှုအရာများကို တောင်းဆိုကာ တောင်းခံနေကြသည်၊ သို့မဟုတ် မိမိတို့အတွက် ငြင်းခုံပြီး ဆင်ခြေများရှာဖွေရန် ကြိုးစားနေကြသည်။ ၎င်းတို့သည် ဤအရာအားလုံးကို မိမိတို့အတွက် လုပ်ဆောင်ကြသည်။ အမှုအရာများစွာတွင် လူတို့ လုပ်ဆောင်သည့်အရာမှာ လုံးဝ အသိစိတ်မဲ့သည်ကို မြင်နိုင်သည်။ ယင်းမှာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဟူသည့် ဆိုးယုတ်သော ဆင်ခြင်တွေးခေါ်မှုစနစ်သည် လူ၏ သဘာဝ ဖြစ်လာနှင့်ပြီးဖြစ်ကြောင်း ပြည့်စုံသော သက်သေဖြစ်သည်။ လူတို့က ဘုရားသခင်အပေါ် အလွန်များသည့် တောင်းဆိုချက်များ ပြုခြင်းက မည်သည့် ပြဿနာကို ဖော်ပြပါသနည်း။ လူတို့သည် စာတန်၏ ဖောက်ပြန်ပျက်စီးခြင်းကို အတိုင်းအတာတစ်ခုထိ ခံရပြီးဖြစ်ကြောင်းနှင့် ဘုရားသခင်ကို ၎င်းတို့၏ ယုံကြည်မှုတွင် သူ့ကို ဘုရားအဖြစ် လုံးဝ သဘောမထားကြကြောင်းကို ဖော်ပြပေသည်။ လူအချို့က “ဘုရားသခင်ကို ဘုရားသခင်အဖြစ် ကျွန်ုပ်တို့ သဘောမထားခဲ့လျှင် သူ့ကို အဘယ်ကြောင့် ယုံကြည်ကြဦးမည်နည်း။ သူ့ကို ဘုရားသခင်အဖြစ် ကျွန်ုပ်တို့ သဘောမထားခဲ့လျှင် ယခုအချိန်ထိ သူ့နောက်သို့ ကျွန်ုပ်တို့ လိုက်မြဲလိုက်နေနိုင်ကြမည်လော။ ဤဆင်းရဲဒုက္ခအားလုံးကို ငါတို့ သည်းညည်းခံနိုင်မည်လော”ဟု ပြောကြသည်။ အပေါ်ယံတွင် သင်သည် ဘုရားသခင်ကို ယုံကြည်ပြီး သူ့နောက်ကို လိုက်လျှောက်နိုင်သည့်တိုင် သူ့အပေါ် သင်၏ သဘောထားနှင့် အမှုအရာများစွာအပေါ် သင်၏ အမြင်များတွင် သင်သည် ဘုရားသခင်ကို ဖန်ဆင်းရှင်အဖြစ် လုံးဝ သဘောမထားပေ။ သင်သည် ဘုရားသခင်ကို ဘုရားသခင်အဖြစ် သဘောထားလျှင်၊ ဘုရားသခင်ကို ဖန်ဆင်းရှင်အဖြစ် သဘောထားလျှင် သင်သည် အဖန်ဆင်းခံတစ်ဦးအဖြစ် သင်၏ နေရာတွင် ရပ်တည်သင့်ပြီး ဘုရားသခင်အပေါ် နောက်ထပ် တောင်းဆိုချက်များတစ်ခုတလေ ပြုလုပ်ရန်၊ သို့မဟုတ် လွန်ကဲသော စိတ်ဆန္ဒတစ်ခုတလေရှိရန် သင့်အတွက် ဖြစ်နိုင်မည်မဟုတ်ပေ။ ထိုအစား သင်၏ စိတ်နှလုံးတွင် သင်သည် စစ်မှန်သော ကျိုးနွံနာခံနိုင်စွမ်း ရှိမည်ဖြစ်ပြီး ဘုရားသခင်ကို သူ၏ သတ်မှတ်ချက်များနှင့်အညီ အပြည့်အဝ ယုံကြည်နိုင်စွမ်းရှိကာ သူ၏ အမှုတော်အားလုံးကို ကျိုးနွံနာခံနိုင်စွမ်း ရှိပေမည်။ 

လူ့ဇာတိခံယူခြင်းကို စတင်သက်သေခံသည့်အခါ လူအားလုံးက စောဒကတက်ကြသည်။ “ဘုရားသခင်၊ ကိုယ်တော် လူ့ဇာတိမခံယူမီတွင် ကျွန်ုပ်တို့အနေဖြင့် မိမိစိတ်ကိုမိမိ ပြင်ဆင်နိုင်ရန်အလို့ငှာ ကိုယ်တော်သည် ကျွန်ုပ်တို့ကို ဉာဏ်အလင်းမပေးခဲ့ပါ။ ကျွန်ုပ်တို့က စိတ်ပိုင်းဆိုင်ရာ ပြင်ဆင်ခဲ့ပြီးဖြစ်လျှင် ကိုယ်တော့်ကို ပုန်ကန်ကာ အတိုက်အခံ လုပ်မည့်အစား လက်ခံနိုင်မည်ဖြစ်သည်။ ကိုယ်တော်သည် အနန္တတန်ခိုးရှင်ဖြစ်သည် မဟုတ်လော။ ကျွန်ုပ်တို့သည် စာတန်၏ ဖောက်ပြန်ပျက်စီးစေခြင်းခံရပြီးဖြစ်ကာ ထိုသို့မလုပ်ဆောင်ဘဲ မနေနိုင်ကြသောကြောင့် ကိုယ်တော့်ကို ပုန်ကန်ပြီး အတိုက်အခံလုပ်ကြသည်။ ကျွန်ုပ်တို့ အတိုက်အခံ လုပ်ခြင်းကို တားဆီးပြီး အဆင်ပြေချောမွေ့သော လမ်းကြောင်းကို ပေးရန် တစ်စုံတစ်ရာကို ကိုယ်တော် မလုပ်ဆောင်နိုင်ပါသလော”ဟူ၍ ဖြစ်သည်။ ဤသည်မှာ လူတို့ တွေးသည့်အရာဖြစ်သည် မဟုတ်လော။ လူများစွာတို့သည် “ကျွန်ုပ်တို့၏ ပုန်ကန်မှုနှင့် အတိုက်အခံလုပ်ခြင်းနှင့်ပတ်သက်၍ ကျွန်ုပ်တို့ ဘာမျှ မလုပ်နိုင်ပါ။ ဘုရားသခင်၏ လူ့ဇာတိခံယူခြင်းသည် ကျွန်ုပ်တို့၏ အယူအဆများနှင့် အလွန်ပင် သဟဇာတမဖြစ်။ ဘုရားသခင်၏ လူ့ဇာတိခံယူခြင်းသည် အနည်းငယ် သာ၍ အဆင့်မြင့်ပါက၊ သို့မဟုတ် ထင်ပေါ်သည့် အသွင်အပြင်တစ်ခုရှိပါက၊ သို့မဟုတ် အသိပညာ ကြွယ်ဝပြီး လက်ခံချင်စဖွယ် ပြောဆိုထားပါက၊ သို့မဟုတ် အလိုရှိသည့်အတိုင်း ကိုယ်ထင်ပြနိုင်ပြီး နိမိတ်လက္ခဏာများနှင့် အံ့ဖွယ်ရာများကို ပြုနိုင်ပါက၊ သို့မဟုတ် ဘုရားသခင်သည် သာ၍များသော လူတို့၏ စိတ်ကူးများနှင့်အညီ လူ့ဇာတိခံလျက် ပေါ်ထွန်းကာ အမှုပြုပါက ဘုရားသခင်ကို ကျွန်ုပ်တို့ အတိုက်အခံ လုပ်ကြမည်မဟုတ်ပါ”ဟု ဆိုလျက် သတ်မှတ်ချက်များကိုလည်း ချမှတ်ကြသည်။ လူများစွာတို့သည် ထိုအချိန်တွင် ဤတောင်းဆိုချက်များကို ပြုခဲ့ကြသော်လည်း ဘုရားသခင်သည် လူ၏ စိတ်ကူးများ၊ သို့မဟုတ် အယူအဆများနှင့်အညီ ပြုမူဆောင်ရွက်ခြင်း မရှိခဲ့ပေ။ ဆန့်ကျင်ဖက်အနေဖြင့် လူ၏ အယူအဆများကို ပြန်လှန်ထိုးနှက်ကာ လုံးဝ ဆန့်ကျင်စွာ ပြုမူဆောင်ရွက်လေသည်။ ဤအရာက မည်သည့်အရာကို သက်သေပြသနည်း။ လူသား အယူအဆများနှင့် တောင်းဆိုချက်များသည် မတန်တဆ ဒုက္ခပေးတတ်သည်ကို သက်သေပြပေသည်။ လူအချို့သည် အသင်းတော် ခေါင်းဆောင်များဖြစ်လာခဲ့ကြသော်လည်း တကယ့်အလုပ်တစ်ခုမျှ မလုပ်ခဲ့ကြသကဲ့သို့ အပြင်ပန်းအရေးကိစ္စအချို့ဖြင့်သာ မိမိတို့ကိုယ်ကို အလုပ်များစေကြသည်။ ငါသည် အပြစ်တင်သည့်စကား အနည်းငယ်သာ ပြောဆိုလျက် ဤလူများကို ပြုပြင်သည့်အခါ ၎င်းတို့သည် စိတ်ထဲတွင် ဝမ်းနည်းကြသည်။ ခါးသီးစွာ ငိုကြွေးကာ အပျက်သဘောဆောင်လာကြသည်။ ၎င်းတို့က “ဘုရားသခင်သည် သနားကရုဏာနှင့်ပြည့်ကာ ချစ်ခင်မှုရှိသည် မဟုတ်ပါလော။ ကျွန်ုပ် အလွန်တရာ ဆင်းရဲဒုက္ခခံစားရသည်၊ ကျွန်ုပ်ကို နှစ်သိမ့်ရန် သူသည် စကားအနည်းငယ် အဘယ်ကြောင့် မပြောဆိုသနည်း။ ကျွန်ုပ်အပေါ် ကောင်းချီးပေးသည့် စကားတစ်ခွန်းမျှပင် အဘယ်ကြောင့် သူ နှင်းအပ်ခြင်း မရှိပါသနည်း”ဟု မိမိတို့ကိုယ်ကို ပြောဆိုကြသည်။ လူတို့သည် ဤနည်းဖြင့် ဘုရားသခင်အပေါ် တောင်းဆိုချက်များပြုကာ မိမိတို့ကိုယ်ပိုင် ကျိုးကြောင်းပြချက်များဖြင့် ပြည့်ခဲ့ကြသည်။ လူအချို့သည် အခြားလူများစွာထံသို့ ဧဝံဂေလိတရားကို အောင်မြင်စွာ ဖြန့်ဝေခဲ့ပြီးဖြစ်သောကြောင့် ၎င်းတို့တွင် အရင်းအနှီးရှိခဲ့သည်ဟု ခံစားခဲ့ကြရသည်။ ထို့ကြောင့် အမှားတစ်စုံတစ်ရာ လုပ်မိကာ ပြုပြင်ခံရသည့်နောက်တွင် ၎င်းတို့က “ကျွန်ုပ်သည် မည်သည့် ဆုလာဘ်မျှမရှိဘဲ လူများစွာထံ ဧဝံဂေလိတရားကို အောင်မြင်စွာ ဖြန့်ဝေခဲ့လင့်ကစား ယခုတွင်မူ ဤကဲ့သို့ ပြုပြင်ခံလိုက်ရသည်။ ကျွန်ုပ်သည် အလွန်များစွာ ဆင်းရဲဒုက္ခခံခဲ့ရလင့်ကစား အဆုံးတွင် ကျွန်ုပ် ပြုပြင်ခံရဆဲဖြစ်သည်။ ဘုရားသခင်သည် အဘယ်ကြောင့် ကျွန်ုပ်၏ ခံစားချက်များနှင့်ပတ်သက်၍ အရေးမစိုက်ပါသနည်း”ဟု စောဒကတက်ကြသည်။ ဤကဲ့သို့ စဉ်းစားသောလူတို့သည် မိမိတို့၏ စိတ်နှလုံးများတွင် သမ္မာတရား ရှိသလော။ ဤတောင်းဆိုချက်များသည် ယုတ္တိတန်သလော။ ငါသည် တစ်စုံတစ်ဦးကို ပြုပြင်ပြီးနောက် နှစ်သိမ့်ခဲ့ပါက ၎င်းက “ဘုရားသခင် အလွန်ကောင်းမြတ်သည်။ သူ ငါ့ကို နှစ်သိမ့်မည်ဟု လုံးဝ မတွေးမိခဲ့ပါ”ဟု တွေးပေမည်။ သို့သော်ငြားလည်း အခြားတစ်စုံတစ်ဦးကို ငါပြုပြင်ကာ ထိုလူသည် အထူးသဖြင့် စိတ်မချမ်းမသာဖြစ်ပြီး သူ့ကို မနှစ်သိမ့်ပါက သူက “အဘယ်ကြောင့် ဘုရားသခင်သည် အခြားသူတို့ကို ပြုပြင်ပြီးနောက်တွင် နှစ်သိမ့်သော်လည်း ငါ့ကို မနှစ်သိမ့်ပါသနည်း။ ဘုရားသခင်သည် ငါ့အပေါ် တရားမျှတခြင်းမရှိပါ”ဟု တွေးကာ ၎င်း၏ စိတ်နှလုံးထဲတွင် အယူအဆများ ရှိလာမည်ဖြစ်သည်။ လူတို့သည် အချိန်ကာလတစ်ခုခုနှင့် သင့်တော်သည့် ပတ်ဝန်းကျင်တွင် ပွင့်ထွက်လာမည့် များစွာသော ကျိုးကြောင်းမသင့်သည့် တောင်းဆိုချက်များ၊ စိတ်ကူးများနှင့် စိတ်ဆန္ဒများကို မိမိတို့ စိတ်နှလုံးများတွင် ထားရှိကြသည်။ လူက ထုတ်ဖော်ပြသည့် အတွေးများ၊ စိတ်ကူးများ၊ သို့မဟုတ် တောင်းဆိုချက်များထဲမှ တစ်ခုမျှသည် ဘုရားသခင်နှင့် သဟဇာတမဖြစ်သကဲ့သို့ လူ၏ သဘာဝသည် ဆိုးယုတ်သော အရာများဖြင့် ပြည့်နေသည်။ သူ လုပ်ဆောင်သမျှတိုင်းသည် မိမိအတွက်သာဖြစ်သည်။ သူသည် တစ်ကိုယ်ကောင်းဆန်ပြီး လောဘကြီးသည်။ သူ့ထံတွင် အလွန်များသည့် လွန်ကဲသော စိတ်ဆန္ဒများရှိကြပြီး သူသည် အလွန်ညစ်ညူးကာ အလွန်နက်ရှိုင်းစွာ ဖောက်ပြန်ပျက်စီးသည်။ 

လူတို့သည် မည်သည့်အခြေအနေတွင်ဖြစ်စေ ဘုရားသခင်အပေါ် တောင်းဆိုချက်များ အမြဲပြုကြသည်။ ဤအရာနှင့် ပတ်သက်၍ ပြဿနာမှာ အဘယ်နည်း။ လူအချို့သည် ကိုယ်စိတ်ချမ်းသာမှုကို မွေ့လျော်ခံစားနေချိန်တွင် “အို ဘုရားသခင် ကျွန်ုကို ကွယ်ကာပါ။ ဤအခြေအနေတွင် တစ်ချိန်လုံး ကျွန်ုပ် အသက်ရှင်ပါရစေ”ဟုဆိုလျက် ဘုရားသခင်ထံ ဆုတောင်းကြလိမ့်မည်။ လူတို့သည် ဝမ်းနည်းသည့်အခါ၊ စိတ်ဓာတ်ကျသည့်အခါတွင်လည်း တောင်းဆိုချက်များ ရှိကြသည်။ “ဘုရားသခင်၊ ကိုယ်တော် ကျွန်ုပ်အပေါ် အဘယ်ကြောင့် ကြင်နာမှု မပြပါသနည်း။ ကျွန်ုပ်ကို အဘယ်ကြောင့် ဉာဏ်အလင်းမပေးပါသနည်း။ အဘယ်ကြောင့် အမှုအရာများသည် အခြားသူများအတွက် အလွန်ကောင်းပြီး ကျွန်ုပ်အတွက် အလွန်ဆိုးပါသနည်း”ဟူ၍ ဖြစ်သည်။ အခက်အခဲနှင့် ကြုံဆုံရသည့်အခါ ဘုရားသခင်က ၎င်းတို့၏ ပတ်ဝန်းကျင်ကို ပြောင်းလဲပေးဖို့ လူတို့က အပြင်းအထန် တောင်းဆိုကြသည်။ အမှုအရာများ အဆင်ပြေနေချိန်တွင် လူတို့၏ တောင်းဆိုချက်များသည် သာ၍ပင် လွန်ကဲလာသည်။ တစ်စုံတစ်ရာကို လူတို့ ရရှိသည့်အခါ သာ၍ အငမ်းမရဖြစ်ကြပြီး မရကြသည့်အခါ ထိုအရာကို အသည်းအသန် ရရှိလိုကြသည်။ မည်သည့်အရာကို လူတို့ ရရှိလိုကြသနည်း။ မိမိတို့ နှစ်သက်သည့် အရာများနှင့် ၎င်းတို့၏ ဇာတိအကျိုးစီးပွားများက တောင်းဆိုသည့်အရာကို ရရှိလိုကြသည်။ ထို့ကြောင့် လူ၏ တောင်းဆိုချက်တစ်ခုမျှသည် တရားခြင်းမရှိ၊ သို့မဟုတ် ထိုက်တန်ခြင်း မရှိပေ။ ဆင်းရဲနွမ်းပါးသည့် မိသားစုအနည်းငယ်ထံ အဝတ်အစားအချို့၊ သို့မဟုတ် အသုံးပြုဖို့ ပစ္စည်းများ ငါပေးသည့်အခါ လူအချို့သည် ဤအရာကို မမြင်ချင်ကြပေ။ ၎င်းတို့က “ဘုရားသခင်သည် အဘယ်ကြောင့် ငါ့ကို မစောင့်ရှောက်ဘဲ သူတို့ကို အမြဲ စောင့်ရှောက်ပါသနည်း။ ဘုရားသခင်သည် တရားမျှတခြင်းမရှိပါ”ဟု တွေးကြသည်။ အခြားသူတို့မှာ ထိုအချိန်တွင် ထိုအရာကို နှလုံးမသွင်းခဲ့ကြဘဲ “ငါသည် ဘုရားသခင်ကို ယုံကြည်ခြင်း လမ်းကြောင်းပေါ် လျှောက်နိုင်ပြီး ယခုထိတိုင် လိုက်လျှောက်နိုင်ခြင်းကိုက ဘုရားသခင်၏ ကျေးဇူးတော် ဖြစ်နှင့်ပြီးသားဖြစ်ပေသည်။ ဤရုပ်ဝတ္ထုပစ္စည်းများကို ကျွန်ုပ် မလိုက်စားသင့်ပါ”ဟု တွေးကြသည်။ သို့ရာတွင် ထိုအရာကို နောက်ပိုင်းတွင် တွေးဆပြီးနောက် ၎င်းတို့ စိတ်မကောင်းဖြစ်ကြသည်။ ထိုခံစားချက်ကို အောင်မြင်ကျော်လွှားနိုင်ခြင်း မရှိကြောင်း ခံစားရသည့်အခါ ၎င်းတို့ ဆုတောင်းပြီးရင်း ဆုတောင်းကာ ထပ်တလဲလဲ ပြန်ပြောင်းတွေးဆခြင်းကို ခဏတဖြုတ် ရပ်လိုက်ကြသော်လည်း ထိုအရာများသည် ၎င်းတို့ စိတ်နှလုံးတွင် ရှိနေဆဲဖြစ်သည်။ သို့ရာတွင် ထိုအရာများကို ၎င်းတို့ ချိန်ဆကြသည်၊ ၎င်းတို့၏ စိတ်နှလုံးများ မကြည်မသာ ဖြစ်နေဆဲဖြစ်ပြီး မိမိတို့ကိုယ်ကို တွေးမိကြသည်မှာ “ဘုရားသခင်၏ ဖြောင့်မတ်ခြင်းမှာ အဘယ်နည်း။ အဘယ်ကြောင့် ငါမမြင်ရသနည်း။ ဘုရားသခင်က ဤအပြင်ပန်း အရေးကိစ္စတစ်ခုကိုမျှ မျှတစွာနှင့် ကျိုးကြောင့်သင့်လျော်စွာ ကိုင်တွယ်ခြင်းမရှိ၊ ထို့ကြောင့် သူ၏ ဖြောင့်မတ်ခြင်းတရားသည် မည်သည့်နေရာတွင် ထင်ရှားပါသနည်း”ဟူ၍ ဖြစ်သည်။ ထို့နောက် ၎င်းတို့သည် ၎င်းတို့၏ စိတ်များကို ပြောင်းလဲကာ “ဖြောင့်မတ်ခြင်းတရားသည် မျှတခြင်း၊ သို့မဟုတ် ကျိုးကြောင်းသင့်ခြင်းတို့နှင့် မတူ။ ထိုအရာများကို တစ်ခုတည်း ဖြစ်အောင် မပေါင်းစည်းသင့်”ဟု တွေးကြသော်လည်း ၎င်းတို့သည် စိတ်မချမ်းသာဆဲဖြစ်ပြီး ထိုကိစ္စကို လက်မလွှတ်နိုင်ကြချေ။ လူတို့သည် ရုပ်ဝတ္ထုအကျိုးစီးပွား အနည်းငယ်နှင့်ပတ်သက်၍ အလွန် ပူပန်ကြသည်။ ၎င်းတို့သည် သမ္မာတရားနှင့်ပတ်သက်၍ အလားတူ ပူပန်နိုင်မည်ဆိုလျှင် အလွန်ကောင်းမည် ဖြစ်သည်။ မည်သို့ဆိုစေ မိမိ၏ စိတ်နှလုံးတွင် ဘုရားသခင်အပေါ် တောင်းဆိုမှုများ အမြဲပြုခြင်းသည် ၎င်းတို့ သဘာဝ၏ တစ်စိတ်တစ်ပိုင်းဖြစ်ပြီး သမ္မာတရားကို မချစ်ကြသည့်သူများ အားလုံးသည် ရုပ်ဝတ္ထု အကျိုးအမြတ်များကို နှစ်သက်ကြသည်။ အချုပ်ဆိုရလျှင် လူတို့၏ တောင်းဆိုချက်များနှင့် အကြံများအားလုံး၊ ဘုရားသခင်ထံမှ ဤအရာ၊ ထိုအရာကို တောင်းဆိုခြင်း၊ ဤအရာ၊ ထိုအရာ ကြံစည်ခြင်းတို့သည် သမ္မာတရားနှင့် သဟဇာတမဖြစ်သကဲ့သို့ ဘုရားသခင်၏ သတ်မှတ်ချက်များ၊ အလိုတော်တို့နှင့် ဆန့်ကျင်ပေသည်။ ဘုရားသခင်သည် ထိုအရာတစ်ခုမျှ မနှစ်သက်ပေ။ ထိုအရာများအားလုံးကို သူက ရွံရှာပြီး မုန်းတီးသည်။ ဘုရားသခင်အပေါ် လူတို့ပြုသည့် တောင်းဆိုချက်များ၊ ၎င်းတို့ လိုက်စားသမျှအားလုံးနှင့် ၎င်းတို့ လျှောက်သည့် လမ်းကြောင်းများအားလုံးသည် သမ္မာတရားနှင့် ပတ်သက်ခြင်း မရှိပေ။ လူအချို့က “ငါသည် အသင်းတော်အတွက် နှစ်များစွာ အလုပ်လုပ်နေခဲ့ပြီးဖြစ်သည်။ ငါ နာမကျန်းဖြစ်လျှင် ဘုရားသခင်က ငါ့ကို ကုသပျောက်ကင်းစေကာ ကောင်းချီးပေးသင့်သည်”ဟု တွေးထင်ကြသည်။ အထူးသဖြင့် ဘုရားသခင်ကို အချိန်ကြာမြင့်စွာ ယုံကြည်ကြပြီးသူများသည် သူ့ထံမှ သာ၍ပင် တောင်းဆိုကြသည်။ အချိန်အနည်းငယ်သာ ယုံကြည်ကြသေးသည့်သူများသည် မထိုက်တန်ကြောင်း ခံစားရသော်လည်း အတန်ငယ်ကြာပြီးနောက်တွင် ၎င်းတို့က အခွင့်ရှိသည်ဟု စတင်ခံစားကြရလိမ့်မည်။ ဤသည်မှာ လူတို့ ဖြစ်ပုံသာဖြစ်သည်။ ဤသည်မှာ လူ၏ သဘာဝဖြစ်ပြီး ဤအရာနှင့်ပတ်သက်၍ မည်သူမျှ ခြွင်းချက်မဟုတ်ပေ။ လူအချို့က “ကျွန်ုပ်သည် အဖန်ဆင်းခံတစ်ဦးဖြစ်သည့်အပြင် သူ့ထံ တစ်ခုခု တောင်းဆိုရန် မထိုက်တန်သောကြောင့် ကျွန်ုပ်သည် ဘုရားသခင်အပေါ် လွန်ကဲသည့် တောင်းဆိုချက်များ လုံးဝ မပြုဖူးပါ”ဟု ဆိုကြသည်။ အပြော မစောလေနှင့်။ အချိန်က အရာရာကို ထုတ်ဖော်ပြသွားလိမ့်မည်။ လူတို့၏ သဘာဝနှင့် ရည်ရွယ်ချက်တို့သည် နောက်ဆုံးတွင် ဖော်ထုတ်ခံရလိမ့်မည် ဖြစ်ပြီး တစ်နေ့တွင် ပွင့်အံထွက်လာလိမ့်မည်။ လူတို့သည် လိုအပ်သည်ဟု၊ သို့မဟုတ် သင့်တော်သည့်အချိန်ဖြစ်သည်ဟု မထင်သောကြောင့်ဖြစ်စေ၊ ၎င်းတို့က ဘုရားသခင်အပေါ် အလွန်များသည့် တောင်းဆိုမှုများ ပြုလုပ်နှင့်ပြီးသည့်တိုင် ယင်းတို့ကို တောင်းဆိုမှုတစ်ခုဟု သတိမပြုမိသောကြောင့်ဖြစ်စေ ဘုရားသခင်အပါ် တောင်းဆိုမှုများ မပြုကြပေ။ တိုတိုပြောရလျှင် လူတို့တွင် ဤသဘာဝမျိုးရှိကြသောကြောင့် ထိုအရာကို ထုတ်ဖော်ပြရန် ၎င်းတို့အတွက် မဖြစ်နိုင်ပေ။ အခါအခွင့်သင့်လာပါက ထိုအရာသည် အလိုအလျောက် ထုတ်ဖော်ပြခံရလိမ့်မည်။ ဤအရာနှင့်ပတ်သက်၍ အဘယ်ကြောင့် ယနေ့တွင် မိတ်သဟာယပြုသနည်း။ လူတို့အား ၎င်းတို့၏ ကိုယ်ပိုင် သဘာဝတွင် မည်သည့်အရာရှိသည်ကို နားလည်စေရန် ဖြစ်သည်။ နှစ်အနည်းငယ်ကြာ ဘုရားသခင်ကို ယုံကြည်ခြင်း၊ သို့မဟုတ် အသင်းတော်အတွက် ရက်အနည်းငယ် အလုပ်လုပ်ခြင်းသည် သင့်အနေဖြင့် သူ့အတွက် အသုံးခံပြီးဖြစ်ကြောင်း၊ ဆက်ကပ်ပြီးဖြစ်ကြောင်း၊ သို့မဟုတ် များစွာ ဆင်းရဲဒုက္ခခံပြီးဖြစ်ကာ ဥစ္စာပစ္စည်းများ မွေ့လျော်ခံစားခြင်း၊ ခန္ဓာအားဖြည့်ပေးခြင်း ကဲ့သို့သော အမှုအရာအနည်းငယ်ကို ရရှိရန် ထိုက်တန်ကြောင်း၊ သို့မဟုတ် အခြားသူများ၏ ပိုမို လေးစားခံရကာ တန်ဖိုးထားခံရဖို့ကိုဖြစ်စေ၊ ဘုရားသခင် သင့်ကို နူးညံ့စွာ စကားပြောစေဖို့ဖြစ်စေ၊ သင့်ကို ပိုဂရုစိုက်စေဖို့ဖြစ်စေ၊ သင် ကောင်းစွာ စားရခြင်း၊ ဝတ်ရခြင်း ရှိမရှိ၊ ကျန်းမာရေး ကောင်းမကောင်း စသည်တို့ကို မကြာခဏ မေးမြန်းခံရဖို့ဖြစ်စေ ထိုက်တန်ကြောင်း ဆိုလိုသည်ဟု မတွေးထင်လေနှင့်။ လူတို့သည် ဘုရားသခင်အတွက် အချိန်ကြာမြင့်စွာ အသုံးခံပြီးနောက်တွင် ၎င်းတို့၏ စိတ်နှလုံးထဲ၌ ဤအရာများ မရည်ရွယ်ဘဲ ဖြစ်ပေါ်ကာ ၎င်းတို့အနေဖြင့် သူ့ထံမှ တစ်ခုခု တောင်းဆိုရန် ထိုက်တန်သည်ဟု ထင်မှတ်လာကြလေသည်။ ၎င်းတို့သည် ဘုရားသခင်အတွက် တိုတောင်းသည့် အချိန်ပမာဏတစ်ခုကြာသာ အသုံးခံနေပြီး ဖြစ်သည့်အချိန်တွင် ၎င်းတို့တွင် ရပိုင်ခွင့်မရှိကြောင်း တွေးမိကြကာ ဘုရားသခင်အပေါ် တောင်းဆိုချက်များ မလုပ်ဝံ့ကြချေ။ သို့ရာတွင် အချိန်ကြာလာသည်နှင့်အမျှ ၎င်းတို့တွင် အရင်းအနှီး ရှိသည်ဟု ၎င်းတို့ တွေးထင်ကြလိမ့်မည်ဖြစ်ပြီး ၎င်းတို့၏ တောင်းဆိုချက်များ စတင်ထွက်လာလိမ့်မည်ဖြစ်ကာ ၎င်းတို့ သဘာဝ၏ ဤသွင်ပြင်လက္ခဏာများ ဖော်ထုတ်ခံရလိမ့်မည် ဖြစ်သည်။ လူတို့သည် ဤကဲ့သို့ ဖြစ်ကြသည် မဟုတ်လော။ ဘုရားသခင်အပေါ် ဤကဲ့သို့ တောင်းဆိုမှုများပြရန်မှာ သင့်တော်ခြင်း ရှိမရှိဆိုသည့်အပေါ် လူတို့က အဘယ်ကြောင့် ချင့်ချိန်စဉ်းစားခြင်း မရှိကြပါသနည်း။ သင်သည် ဤအရာများနှင့် ထိုက်တန်သလော။ ဘုရားသခင်သည် ထိုအရာများကို သင့်အား ကတိပေးခဲ့သလော။ တစ်စုံတစ်ရာသည် သင်နှင့် ပတ်သက်ခြင်း မရှိသည့်တိုင် သင်က ထိုအရာကို ခေါင်းမာမာဖြင့် တောင်းဆိုပါက ဤသည်မှာ သမ္မာတရားနှင့် ကွဲလွဲဆန့်ကျင်ပြီး သင်၏ ဆိုးယုတ်သော သဘာဝမှ လုံးလုံးလျားလျား ပေါက်ဖွားလာခြင်း ဖြစ်သည်။ ကောင်းကင်တမန်မင်းသည် အစအဦးတွင် မည်သို့ ပြုမူခဲ့သနည်း။ သူသည် အလွန်မြင့်မားသည့် ရာထူးတစ်ခု ပေးခြင်းခံခဲ့ရကာ အလွန်များစွာ ပေးထားခြင်းခံခဲ့ရသောကြောင့် ၎င်းက မိမိ ဆန္ဒရှိသည့် မည်သည့်အရာမဆိုနှင့်ဖြစ်စေ၊ မိမိ ရရှိသည့် မည်သည့်အရာမဆိုနှင့်ဖြစ်စေ ထိုက်တန်သည်ဟု တွေးထင်ခဲ့ပြီး နောက်ဆုံးတွင် “ကျွန်ုပ်သည် ဘုရားသခင်နှင့် အဆင့်အတန်း တူညီချင်သည်”ဟု ဆိုသည့်အဆင့်ထိ ရောက်သွားခဲ့သည်။ ထို့ကြောင့် လူတို့သည် အလွန်များသည့် တောင်းဆိုချက်များ၊ အလွန် ကြီးကျယ်ခမ်းနားသည့် စိတ်ဆန္ဒများဖြင့် ဘုရားသခင်ကို ယုံကြည်ကြခြင်း ဖြစ်သည်။ ၎င်းတို့သည် မိမိတို့ကိုယ်ကို ဆန်းစစ်ခြင်း မရှိသကဲ့သို့ ပြဿနာ၏ ဆိုးရွားမှုကို သဘောမပေါက်နိုင်ပါက တစ်နေ့တွင် ၎င်းတို့က “ဘုရားသခင်၊ ဆင်းလော့။ ကျွန်ုပ်ကိုယ်တိုင် အနည်းနှင့်အများဆိုသလို ဘုရားသခင် ဖြစ်နိုင်သည်” သို့မဟုတ် “ဘုရားသခင်၊ ကိုယ်တော် ဝတ်ဆင်သည့် မည်သည့်အရာကိုမဆို ကျွန်ုပ် ဝတ်ဆင်မည်၊ ကိုယ်တော်စားသည့် မည်သည့်အရာကိုမဆို ကျွန်ုပ် စားမည်”ဟု ဆိုကြလိမ့်မည်။ ဤအဆင့်ထိ ရောက်ရှိပြီးသော လူတို့သည် ဘုရားသခင်ကို လူသားတစ်ဦးအဖြစ် ဆက်ဆံနေနှင့်ကြပြီး ဖြစ်သည်။ လူ့ဇာတိခံ ဘုရားသခင်သည် ဘုရားသခင် ကိုယ်တိုင်ဖြစ်ကြောင်း လူတို့က စကားဖြင့် အသိအမှတ်ပြုသော်လည်း၊ ဤအရာများအားလုံးက အပေါ်ယံစကားများသာ ဖြစ်သည်။ လက်တွေ့အရှိတရားတွင် ၎င်းတို့၏ စိတ်နှလုံးများသည် ဘုရားသခင်အပေါ် ကျိုးနွံနာခံခြင်း၊ သို့မဟုတ် ကြောက်ရွံ့ခြင်း အနည်းငယ်မျှ မရှိကြ။ လူအချို့သည် ဘုရားသခင်ပင် ဖြစ်လိုကြပြီး ၎င်းတို့၏ ရည်မှန်းချက်များနှင့် စိတ်ဆန္ဒများက ဤအဆင့်ထိ တိုးလာပါက ပြဿနာဖြစ်လိမ့်မည်။ ၎င်းတို့အပေါ် ကပ်ဘေးတစ်ခု ကျရောက်ဖို့များပြီး အသင်းတော်မှ နှင်ထုတ်ခံရကြလျှင်ပင် ဘုရားသခင်၏ အပြစ်ပေးခြင်း ခံရလိမ့်ဦးမည် ဖြစ်သည်။ 

ဘုရားသခင်ကို ယုံကြည်သူတို့သည် ဘုရားသခင်ကို ဘုရားသခင်အဖြစ် သဘောထားသင့်ပြီး ထိုသို့ သဘောထားခြင်းအားဖြင့်သာ ဘုရားသခင်ကို ၎င်းတို့ အမှန်တကယ် ယုံကြည်ခြင်းဖြစ်သည်။ ၎င်းတို့သည် ဘုရားသခင်၏ အဆင့်အတန်းကို အသိအမှတ်ပြုရုံမျှ မပြုသင့်ပေ။ ဘုရားသခင်၏ အနှစ်သာရနှင့် စိတ်သဘောထားတို့အပေါ် စစ်မှန်သည့် သိနားလည်မှုနှင့် ကြောက်ရွံ့ခြင်းတို့ ရှိသင့်ကြကာ လုံးဝ ကျိုးနွံနာခံသင့်ကြပေသည်။ ဤအရာကို လက်တွေ့လုပ်ဆောင်ရန် နည်းလမ်းနှစ်ခုမှာ ဤသို့ဖြစ်သည်။ ပထမဦးစွာ ဘုရားသခင်နှင့် ဆက်ဆံသည့်အခါ မည်သည့် အယူအဆ၊ သို့မဟုတ် စိတ်ကူးမျှမရှိဘဲ ကိုင်းရှိုင်းမှုနှင့် ရိုးသားသော သဘောထားကို စိတ်ထဲတွင် ထိန်းသိမ်းကာ ကျိုးနွံနာခံသော စိတ်နှလုံးတစ်ခု ပိုင်ဆိုင်လော့။ ဒုတိယအနေဖြင့် သင် ပြောသည့်အရာတိုင်း၊ သင်မေးသည့်မေးခွန်းတိုင်းနှင့် သင် လုပ်ဆောင်သည့် အရာတိုင်း၏ နောက်ကွယ်ရှိ ရည်ရွယ်ချက်များကို ဆန်းစစ်ကာ ဆုတောင်းရန် ဘုရားသခင်ရှေ့မှောက်သို့ ဆောင်ကြဉ်းလော့။ သမ္မာတရား စည်းမျဉ်းများနှင့်အညီ၊ ပြီးလျှင် ဘုရားနှုတ်ကပတ်တော်ရှိ အခြေခံအကြောင်းရင်းနှင့်အညီ မည်သို့ လက်တွေ့လုပ်ဆောင်ရမည်ကို သိခြင်းအားဖြင့်သာ သမ္မာတရား စစ်မှန်မှုထဲသို့ သင် ဝင်ရောက်နိုင်ပေလိမ့်မည်။ သင်သည် သမ္မာတရားကို ရှာဖွေခြင်းမရှိပါက သမ္မာတရား စစ်မှန်မှုထဲသို့ ဝင်ရောက်နိုင်လိမ့်မည် မဟုတ်သည်သာမက အယူအဆများကို ပိုပိုပြီး စုဆောင်းမိလိမ့်မည်ဖြစ်ကာ ယင်းက ပြဿနာကို လက်ယပ်ခေါ်ခြင်းဖြစ်သည်။ သင်သည် ဘုရားသခင်ကို လူတစ်ဦးအဖြစ် မှတ်ယူသည့်အခါ သင် ယုံကြည်သည့် ဘုရားသခင်သည် ကောင်းကင်ဘုံရှိ မရေရာသည့် ဘုရားသခင်ဖြစ်သည်။ သင်သည် လူ့ဇာတိခံခြင်းကို လုံးဝ ငြင်းပယ်လိမ့်မည်ဖြစ်ပြီး သင်၏ စိတ်နှလုံးတွင် လက်တွေ့ကျသည့် ဘုရားသခင်ကို အသိအမှတ်ပြုလိမ့်မည် မဟုတ်တော့ပေ။ ဤအချိန်တွင် သင်သည် အန္တိခရစ်တစ်ဦး ဖြစ်လာလိမ့်မည်ဖြစ်ပြီး အမှောင်ထဲသို့ ကျဆင်းသွားလိမ့်မည်။ သင့်ထံတွင် ကျိုးကြောင်းပြချက်များ ပို၍ရှိလေ၊ ဘုရားသခင်အပေါ် တောင်းဆိုချက်များ သင် ပြုလေဖြစ်လိမ့်မည်ဖြစ်ကာ သူနှင့်ပတ်သက်၍ အယူအဆများ ပိုမိုရှိလိမ့်မည်ဖြစ်သည်။ ယင်းက သင့်ကို ကြီးထွားလာသည့် အန္တရာယ်တွင် ရောက်ရှိစေလိမ့်မည်။ ဘုရားသခင်အပေါ် တောင်းဆိုမှုများ သင် ပြုလေ၊ သင်သည် ဘုရားသခင်ကို ဘုရားသခင်အဖြစ် တကယ်ကို သဘောမထားကြောင်း သက်သေပြလေ ဖြစ်သည်။ သင်၏ စိတ်နှလုံးတွင် ဘုရားသခင်အပေါ် တောင်းဆိုချက်များ သင် အမြဲ ထားရှိပါက အချိန်ကြာလာသည်နှင့်အမျှ သင်သည် မိမိကိုယ်ကို ဘုရားသခင်အဖြစ် သဘောထားဖို့ အလားအလာများ လိမ့်မည်ဖြစ်ပြီး “ဘုရားသခင်သည် သူကိုယ်တော်တိုင်အတွက် သက်သေခံသည် မဟုတ်လော။ အဘယ်ကြောင့် ကျွန်ုပ် သက်သေမခံနိုင်သနည်း”ဟုပင် ဆိုလျက် အသင်းတော်တွင် အလုပ်လုပ်သောအခါ မိမိအတွက် သက်သေခံလိမ့်မည် ဖြစ်သည်။ ဘုရားသခင်၏ အမှုတော်ကို သင် နားမလည်သောကြောင့် သူနှင့်ပတ်သက်၍ အယူအဆများ သင့်ထံတွင် ရှိလိမ့်မည်ဖြစ်ပြီး ဘုရားသခင်ကို ကြောက်ရွံ့သော စိတ်နှလုံး ရှိလိမ့်မည် မဟုတ်။ သင်၏ လေသံပြောင်းသွားလိမ့်မည်၊ သင်၏ စိတ်သဘောထားက မာနထောင်လွှားလာလိမ့်မည်ဖြစ်ပြီး အဆုံးတွင် သင်သည် မိမိကိုယ်ကို တဖြည်းဖြည်း ချီးမြှောက်လာကာ သက်သေခံလိမ့်မည် ဖြစ်သည်။ ဤသည်မှာ လူ၏ ဆုတ်ယုတ်ခြင်း ဖြစ်စဉ်ဖြစ်ပြီး ယင်းမှာ သမ္မာတရား မလိုက်စားသဖြင့် လုံးလုံးလျားလျား ဖြစ်ပေါ်ရခြင်းဖြစ်ပေသည်။ အန္တိခရစ်များ၏ လမ်းကြောင်းကို လျှောက်သောသူတိုင်းသည် မိမိတို့ကိုယ်ကို ချီးမြှောက်ကာ သက်သေခံကြသည်၊ အချိန်ပြည့် မိမိတို့ကိုယ်ကို အားပေးအားမြှောက်ပြုကာ ကြွားဝါကြပြီး ဘုရားသခင်နှင့်ပတ်သက်၍ လုံးဝ ဂရုမစိုက်ကြချေ။ ငါ ပြောဆိုနေသည့် ဤအရာများကို သင်တို့ တွေ့ကြုံပြီးပြီလော။ လူများစွာတို့သည် ဤအရာ၊ ထိုအရာကို ၎င်းတို့ မည်မျှ ဒုက္ခခံရကြောင်း၊ ၎င်းတို့ မည်သို့ အလုပ်လုပ်ကြောင်း၊ ဘုရားသခင်က ၎င်းတို့ကို မည်သို့ တန်ဖိုးထားကာ ထိုသို့သော အလုပ်အချို့ကို ပေးအပ်ကြောင်းနှင့် ၎င်းတို့ မည်သည့်အရာနှင့်တူသည်ဟူသည်တို့ကို ပြောဆိုရင်း နောက်ဆုံးတွင် လူအချို့က ၎င်းတို့မှာ ဘုရားသခင်ဖြစ်သည်ဟု စတင်တွေးထင်လာနိုင်မည့်အထိတိုင် စကားပြောစဉ်တွင် ထူးခြားသော အသံနေအသံထားများကို တမင် အသုံးပြုကာ ဟန်ပန်အမူအရာအချို့ကို ဟန်ဆောင်လုပ်ပြလျက် မိမိတို့ကိုယ်ကို တစိုက်မတ်မတ် သက်သေခံကြသည်။ ဤအဆင့်ထိ ရောက်ရှိသောသူတို့ကို သန့်ရှင်းသော ဝိညာဉ်တော်က အချိန်ကြာမြင့်စွာကတည်းက စွန့်ပစ်ပြီးဖြစ်ကာ ၎င်းတို့သည် ရှင်းလင်းခြင်း၊ သို့မဟုတ် နှင်ထုတ်ခြင်း ခံရမည့်အစား ယခုထိတိုင် အစေခံမှုပြုရန် ချန်ထားခြင်းခံရသော်ငြားလည်း ၎င်းတို့၏ ကံကြမ္မာသည် သတ်မှတ်ထားနှင့်ပြီးဖြစ်ကာ ၎င်းတို့၏ အပြစ်ဒဏ်အတွက် ၎င်းတို့ စောင့်ဆိုင်းနေကြခြင်းသာ ဖြစ်သည်။ ဤအရာသည် အချို့သော နေရာများတွင် ဖြစ်ပျက်နှင့်ပြီးဖြစ်သည်။ ညီအစ်မတစ်ဦးဦးက စကားပြောသော် အတော် သိက္ခာရှိပုံရသည်ကို ယုံကြည်သူအသစ်တစ်ဦးက မြင်ပြီး သူမကို ဘုရားသခင်အဖြစ် တလွဲမှတ်ယူခဲ့သည်။ ထွက်သွားဖို့ အချိန်ကျလာသည့်အခါ ဤယုံကြည်သူသစ်သည် သူမကို တင်းတင်းကျပ်ကျပ် ဖက်တွယ်ကာ “အို ဘုရားသခင်၊ မသွားပါနှင့်။ အို ဘုရားသခင်၊ ကိုယ်တော်ကို ကျွန်ုပ် သတိရလိမ့်မည်”ဟု ငိုကြွေးလေသည်။ သူမသည် ဘုရားသခင် မဟုတ်ကြောင်း သူမ ရှင်းရှင်းလင်းလင်း သိထားသော်လည်း ဤအရာကို မငြင်းခဲ့ပေ၊ သို့မဟုတ် ထိုအဖြစ်ကို အမှန်မပြင်ပေးခဲ့ပေ။ ထိုသို့သော လူတစ်ဦးတွင် ဆင်ခြင်တုံတရား ရှိသလော။ (မရှိပါ။) သူမသည် ဆင်ခြင်တုံတရား လုံးဝ မရှိသကဲ့သို့ မုချကောင်းမြတ်ခြင်း မရှိပေ။ လူအချို့သည် မရှင်းမလင်းဖြစ်ကာ မသိနားမလည်ဖြစ်ကြပြီး ထိုသို့သော သူတစ်ဦးကို ဘုရားသခင်ကဲ့သို့ သဘောထားကြသည်။ ဤသည်မှာ အမှန်တကယ် ဆိုးရွားသည့် အရာတစ်ခု ဖြစ်သည်။ ငိုကြွေးရင်း သူမ၏ပေါင်ကို တင်းတင်းကျပ်ကျပ် ဖက်တွယ်ထားရန်ဆိုသည်မှာ အဖတ်ဆယ်မရအောင် တကယ်ကို အလွန် မသိနားမလည်ခြင်း ဖြစ်သည်။ စာတန်နှင့်သက်ဆိုင်သည့် ဖောက်ပြန်ပျက်စီးသော လူသားတစ်ဦးကို ဘုရားသခင်အဖြစ် သင် သဘောထားနိုင်ပါက ဘုရားသခင်ကို မည်သည့် ပုံစံဖြင့် သင် ယုံကြည်နေခြင်း ဖြစ်သနည်း။ ယင်းမှာ စာတန်ကို ယုံကြည်ခြင်း မဟုတ်လော။ လူတစ်ဦးကို ဘုရားသခင်ကဲ့သို့ ဆက်ဆံရန်မှာ တစ်စုံတစ်ဦးသည် မည်မျှ မရှင်းမလင်းဖြစ်နေခြင်း ဖြစ်ရမည်နည်း။ သင်သည် ဘုရားသခင်ကို ယုံကြည်သော်လည်း သမ္မာတရားကို သင် လက်မခံ သို့မဟုတ် မလိုက်စားနိုင်ပါက သင်သည် အခြားသူများ၏ အထင်အမြင်မှားစေခြင်းကိုခံရနိုင်ဖွယ်ရှိပြီး မိုက်မဲသည့် အရာများကို လုပ်ဆောင်ကာ လမ်းလွဲနိုင်ခြေ ရှိပေမည်။ မိုက်မဲပြီး မသိနားမလည်သော လူတို့သည် အမှန်တကယ် ဘေးဖြစ်နိုင်ခြေရှိသည်။ ၎င်းတို့သည် မိုက်မဲသည့် အရာမျိုးစုံကို လုပ်ဆောင်နိုင်စွမ်းရှိကြသည်။

လူတို့သည် မိမိတို့ကိုယ်ပိုင် အယူအဆများအတိုင်း ဤအရာ၊ ထိုအရာကို လုပ်ဆောင်ရန် စေခိုင်းရင်း ဘုရားသခင်အပေါ် တောင်းဆိုမှုများ အမြဲ ပြုလုပ်ကြသည်။ သင်သည် သင်၏ စိတ်ကူးများအတိုင်းသာ ဘုရားသခင်ကို သင့်အား ကယ်တင်ရန်၊ သင့်ကို သနားကရုဏာထားရန်၊ ချစ်ရန်၊ သင့်ကို ကျေးဇူးပြုရန် တောင်းဆိုသည်။ ထိုသို့လုပ်ဆောင်ရာတွင် သင်သည် ဘုရားသခင်အပေါ် တောင်းဆိုမှုများပြုရန်နှင့် ဘုရားသခင်အား သင့်ကို နာခံစေရန် သင်၏ ကိုယ်ပိုင် စိတ်ကူးများနှင့် နည်းစနစ်များကို အသုံးပြုနေသည်။ ဤအရာနှင့်ပတ်သက်၍ ပြဿနာမှာ အဘယ်နည်း။ ဤသည်မှာ ဘုရားသခင်ကို ယုံကြည်ခြင်းလော။ သင် ယုံကြည်သည့်အရာမှာ သင်ကိုယ်တိုင်သာ ဖြစ်သည်။ သင်၏ စိတ်နှလုံးတွင် ဘုရားသခင် မရှိသကဲ့သို့ ပြောစရာ မည်သည့် သမ္မာတရားမျှ မရှိပေ။ တစ်စုံတစ်ဦးသည် ကြင်နာမှုဖြင့် ငါ့ကို ဖိနပ်တစ်ရံ ဝယ်ပေးခဲ့သော်လည်း ထိုဖိနပ်က မတော်သောကြောင့် ငါ ပြန်ပေးလိုက်ချင်ခဲ့သည်။ သို့ရာတွင် ထို့နောက်၌ ငါပြန်ပေးမည်ဆိုလျှင် သူ အထင်လွဲသွားနိုင်သည်ဟု တွေးမိသောကြောင့် အခြားသူစီးဖို့ ငါပေးလိုက်သည်။ ဤအရာကို သူ သိသည့်အခါ သူ လက်မခံနိုင်ခဲ့ဘဲ “ကျွန်ုပ် ထိုဖိနပ်ကို ဝယ်ရန် မည်မျှ ငွေကုန်လူပန်းဖြစ်ပြီး မည်မျှဝေးဝေးလံလံ ခရီးနှင်ခဲ့ရသည်ကို ကိုယ်တော် သိပါသလော။ ကိုယ်တော်က ယင်းတို့ကို အလွယ်တကူ ပေးပစ်လိုက်သည်၊ ထိုငွေကို ရှာရန် ကျွန်ုပ်အတွက် ထိုမျှ လွယ်ကူသည်ဟု ကိုယ်တော် ထင်ပါသလော။ ကိုယ်တော် မစီးချင်လျှင် ပြန်ပေးပါလော့။ အခြားသူများကို အဘယ်ကြောင့် ပေးနိုင်ရက်ပါသနည်း”ဟု ပြောသည်။ ငါက “ငါ့ကို ဖိနပ် ဝယ်ပေးရန် သင့်အား ငါ တာဝန်ပေးစေခိုင်းခြင်း မရှိခဲ့ပါ။ သင် ဝယ်ပြီး ငါ့ကို ပေးခဲ့သော်လည်း ငါနှင့် မတော်သောကြောင့် အခြားသူ စီးဖို့ ငါ ပေးခဲ့သည်။ ယင်းမှာ ပြဿနာဖြစ်ပါသလော။ ယင်းတို့ကို သင့်အား ငါ ပြန်ပေးခဲ့ပါက သင်သည် အပျက်သဘောဆောင်ကာ အားနည်းလာပြီး ငါ့ကို အထင်လွဲမည် မဟုတ်လော။ ငါ့မှာ ထိုက်သင့်သော အစီအစဉ်များကိုပင် ပြုလုပ်၍မရနိုင်သလော”ဟု ပြောခဲ့သည်။ လူတို့အနေဖြင့် ငါ့ကို ဤသို့ဆက်ဆံရန်မှာ သင့်တင့်လျောက်ပတ်သလော။ လူတို့သည် ဘုရားသခင်ကို တစ်စုံတစ်ရာ ပေးသည့်အခါတွင်ပင် ရည်ရွယ်ချက်များနှင့် တောင်းဆိုမှုများ ရှိနေဆဲဖြစ်ပုံရသည်။ ဤသည်မှာ သမ္မာတရားကို သိနားလည်သော တစ်စုံတစ်ဦး ဖြစ်ပါသလော။ သင်သည် ဘုရားသခင်ထံ တစ်စုံတစ်ရာ ပူဇော်သည့်အခါ ထိုအရာသည် သင့်အပိုင် မဟုတ်တော့ပေ၊ သူနှင့် သက်ဆိုင်ပေသည်။ ဘုရားသခင်သည် ထိုအရာနှင့်ပတ်သက်၍ သူ့စိတ်တိုင်းကျ လုပ်ဆောင်နိုင်ပြီး သူ မည်သို့မည်ပုံ ကိုင်တွယ်သည်ဖြစ်စေ သူ့ကိစ္စ ဖြစ်သည်။ လူတို့အနေဖြင့် အသိစိတ်အနည်းငယ် ရှိသင့်ကြသည်၊ ကျိုးနွံနာခံရန် သင်ယူသင့်ပြီး ဘုရားသခင်၏ အရေးကိစ္စများကို အမြဲ ဝင်စွက်ဖက်ခြင်း မပြုသင့်ပေ။ ဘုရားသခင်နှင့် စဉ်ဆက်မပြတ် ငြင်းခုံခြင်းတွင် ကျိုးကြောင်းဆီလျော်မှု ရှိသလော။ လူတို့သည် ငါ့အတွက် ပစ္စည်းများဝယ်ပေးသည့်အခါ ၎င်းတို့အနေဖြင့် ဘုရားသခင်အတွက် ကြီးမားသည့် အကြင်နာတရားနှင့် ချစ်ခြင်းမေတ္တာ အပြည့်ရှိပုံရသော်လည်း နောက်ပိုင်းတွင် ၎င်းတို့ကို ငါ နှစ်သက်ရမည်ဟု တောင်းဆိုကြပြီး ငါ မနှစ်သက်ပါက စောဒကတက်ကြသည်။ ထို့အပြင် ၎င်းတို့ကို ငါ အသုံးမပြုလျှင် အဆင်မပြေပေ၊ လူတို့သည် မည်သူ့ကို ၎င်းတို့အား ပေးရမည်ဆိုသည်နှင့်ပတ်သက်၍ ကန့်သတ်ချက်များ ပြုလုပ်ကြပြီး ငါ့ကို ဤအရာ၊ ထိုအရာ လုပ်ဆောင်ခွင့် မပေးကြပေ။ လူတို့သည် “ဘုရားသခင်က အဘယ်ကြောင့် လူ၏ စိတ်ဆန္ဒများကို မဖြည့်ဆည်းနိုင်သနည်း”ဟု တွေးလျက် ဘုရားသခင်အပေါ် ဤသို့ တစ်နေ့လုံး စေ့စေ့စပ်စပ် ကြည့်ရှုစစ်ဆေးကာ တွေးဆကြသည်။ လူတို့သည် အသိစိတ် လုံးဝ ကင်းမဲ့ကြသည်၊ အလွန် ယုတ္တိတန်ခြင်းမရှိကြချေ။ လူအားလုံးက “ဘုရားသခင်ကို ကျွန်ုပ် ကောင်းစွာ ချစ်ပြီး သူ၏ မေတ္တာကို ပြန်ပေးဆပ်ရမည်”ဟု ပြောကြသည်ကို ငါ တွေ့ရှိရပြီး ဖြစ်သော်လည်း ဘုရားသခင်ကို ချစ်ခြင်းသည် အဘယ်အရာ ဖြစ်သည်ကိုမူ ၎င်းတို့၏ စိတ်နှလုံးများတွင် သိနားလည်မှု အနည်းအကျဉ်းမျှမရှိကြပေ။ လူတို့၏ စိတ်နှလုံးများသည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် ပြည့်ကြသောကြောင့် ချစ်ခြင်းမေတ္တာ အဘယ်သို့ ရှိနိုင်မည်နည်း။ လူတို့သည် အလွန်ဖောက်ပြန်သည်မှာ ပုံမှန်လူတစ်ဦး၏ အသိစိတ်ပင် မရှိကြလျှင် ဘုရားသခင်ကို ချစ်ခြင်းနှင့် ကျိုးနွံနာခံခြင်းအကြောင်း ပြောခြင်းသည် အနှစ်မဲ့သော စကားများသာ ဖြစ်သည် မဟုတ်လော။ လူတို့အတွင်းရှိသည့် တစ်ခုတည်းသော အရာများမှာ အယူအဆများနှင့် စိတ်ကူးများ၊ မကျေမချမ်းမှုများ၊ လွန်ကဲသော စိတ်ဆန္ဒများနှင့် ၎င်းတို့၏ ကျိုးကြောင်းဆီလျော်မှု မရှိသော တောင်းဆိုချက်များဖြစ်သည်။ ၎င်းတို့အတွင်းတွင် ချစ်ခြင်းမေတ္တာ သို့မဟုတ် ကျိုးနွံနာခံခြင်း တကယ်ကို မရှိပေ။ လူတို့အတွက် ချစ်ခြင်းမေတ္တာသည် လိုက်စားရန် ရည်မှန်းချက်တစ်ခုသာ ဖြစ်သည်၊ ဘုရားသခင်ထံမှ သတ်မှတ်ချက်တစ်ခုသာ ဖြစ်သည်။ ၎င်းတို့ထဲမှ မည်မျှသည် ထိုအရာကို စွမ်းဆောင်ရရှိပါသနည်း။ မည်မျှသည် စစ်မှန်သည့် အတွေ့အကြုံဆိုင်ရာ သက်သေခံချက်ရှိပါသနည်း။

ယခုတွင် သင်တို့အားလုံးသည် သမ္မာတရားကို လိုက်စားရန်နှင့် သင်၏ စိတ်သဘောထားများကို ပြောင်းလဲဖို့ ကြိုးပမ်းရန် လိုလားလျက်ရှိကြသဖြင့် ဘုရားသခင်အပေါ် တောင်းဆိုချက်များပြုသည့်အခါ သင်သည် မိမိကိုယ်ကို မည်သို့ သုံးသပ်ဆင်ခြင်သင့်သနည်း။ သင်၏ တောင်းဆိုချက်များသည် သမ္မာတရားနှင့် ကိုက်ညီသလော။ ဘုရားသခင်အပေါ် သင်၏ သဘောထားသည် မည်သည့်အရာ ဖြစ်သင့်သနည်း။ ဤမေးခွန်းများကို သင် ချင့်ချိန်စဉ်းစားဖူးသလော။ လူအချို့သည် အသင်းတော်အနည်းငယ်ကို ဦးဆောင်ပြီးနောက်တွင် ဘုရားအိမ်တော်က မိမိတို့မရှိဘဲ မဖြစ်နိုင်ကြောင်းနှင့် ၎င်းတို့သည် အထူးဆက်ဆံခံရထိုက်ကြောင်း တွေးလျက် မာနထောင်လွှားလာကြသည်။ လူတို့တွင် ဆိုးယုတ်သော သဘာဝရှိကြပြီး တစ်စုံတစ်ဦး၏ ရာထူးက ပိုမြင့်မားလေ၊ ဘုရားသခင်အပေါ် ၎င်း၏ တောင်းဆိုချက်များက ပိုကြီးမားလာလေဖြစ်သည်။ တစ်စုံတစ်ဦးက အယူဝါဒများကို သာ၍ နားလည်လေ၊ ၎င်း၏ တောင်းဆိုချက်များက သာ၍ ကွယ်ဝှက်ကာ စိတ်မချရလေ ဖြစ်သည်။ ထိုအရာများကို ၎င်းတို့ ထုတ်ဖော်၍ ပြောကောင်း ပြောမည် မဟုတ်သော်လည်း ၎င်းတို့၏ စိတ်နှလုံးများထဲတွင် သိုဝှက်ထားကြသည်။ ထိုအရာများကို အခြားသူတို့က အလွယ်တကူ မသိမြင်ကြသော်လည်း လူတစ်ဦးအတွင်းရှိ စောဒကတက်မှုများနှင့် အတိုက်အခံတို့က မည်သည့်အချိန်တွင် ပွင့်ထွက်လာမည်ကို မည်သူသိနိုင်သနည်း။ ယင်းမှာ သာ၍ပင် ပြဿနာဖြစ်မည့်သဘောဖြစ်ပြီး ဘုရားသခင်၏ စိတ်သဘောထားကို ပုန်ကန်ပြစ်မှားနိုင်ခြေရှိပေမည်။ အန္တိခရစ်များဖြစ်သည့် ဘာသာရေးခေါင်းဆောင်များနင့် ကျော်ကြားသူများသည် အဘယ်ကြောင့် သာ၍ အန္တရာယ်ကျရောက်နိုင်ခြေ ပိုများသနည်း။ တစ်စုံတစ်ဦး၏ ရာထူး သာ၍မြင့်မားလေ ၎င်း၏ ရည်မှန်းချက်များ သာ၍ ကြီးမားလေ ဖြစ်သည်။ တစ်စုံတစ်ဦးသည် အယူဝါဒများကို သာ၍ သိနားလည်လေ၊ ၎င်း၏ စိတ်သဘောထားက သာ၍ မာနထောင်လွှားလာလေ ဖြစ်သည်။ ထို့ကြောင့် ဘုရားသခင်ကို ယုံကြည်သော်လည်း သမ္မာတရားထက် အဆင့်အတန်းကို လိုက်စားခြင်းက အန္တရာယ်ရှိပေသည်။ ဘုရားသခင်သည် အလွန်များသည့် သမ္မာတရားများကို ဖော်ပြပြီးဖြစ်ကာ ဘာသာရေး အသိုင်းအဝိုင်းများတွင် ရှိသူများကို မဆိုထားနှင့်၊ သမ္မာတရားကို မချစ်သောသူအားလုံးသည် ထုတ်ဖော်ခံရကာ ဘုရားအိမ်တော်မှ နှင်ထုတ်ခံရပြီး ဖြစ်သည်။ ဘုရားသခင်က လူတို့ကို တရားစီရင်ရခြင်းနှင့် ရိုက်နှက်ဆုံးမရခြင်း၏ လိုအပ်မှုကို သင်တို့ မြင်သလော။ လူတို့သည် သမ္မာတရားကို အမှန်တကယ် နားလည်ပြီး အသက်ဝင်ရောက်မှုရှိကြသည့်အခါ မိမိတို့ကိုယ်ပိုင် ဖောက်ပြန်ပျက်စီးမှု၏ လက်တွေ့အရှိတရားကို ၎င်းတို့ မြင်ကြလိမ့်မည် ဖြစ်ပြီး သမ္မာတရား မလိုက်စားခြင်းသည် ၎င်းတို့အတွက် အန္တရာယ်ရှိမည်ဟု ခံစားမိကြသည်။ ယခုအခါတွင် လူတို့သည် မိမိတို့ကိုယ်ပိုင် သဘာဝကို လုံးဝ နားမလည်ကြသကဲ့သို့ အပေါ်ယံ သိနားလည်မှု အနည်းငယ် ရှိကြလျှင်ပင် ထိုအရာမှာ အယူဝါဒများနှင့်သာ သက်ဆိုင်ပြီး သမ္မာတရားကို ၎င်းတို့ မရရှိကြသေးချေ။ ထို့ကြောင့် ၎င်းတို့ အန္တရာယ်ကျရောက်နိုင်ခြေရှိသည်ကို ၎င်းတို့ မတွေးမိကြသကဲ့သို့ မိမိတို့အတွက် ကြောက်ရွံ့ရမည်၊ သို့မဟုတ် ပူပန်ရမည်ဆိုသည်ကို မသိကြချေ။ အချို့သော ယုံကြည်သူအသစ်များသည် မည်သည့်အရာကိုမျှ ပြောဆိုကာ လုပ်ဆောင်ဝံ့ခြင်း မရှိကြသော်လည်း တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံပြီးသူများမှာ ကွဲပြားခြားနား၏။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး အတော်အသင့်ရှိကြပြီး အချို့သော အယူအဆများ ထားရှိကြလျှင်ပင် ထိုအယူအဆများကို ၎င်းတို့ ထုတ်မပြောဝံ့ကြသကဲ့သို့ “အို ဘုရားသခင်၊ ကိုယ်တော်ကို ကျွန်ုပ် ပုန်ကန်ပြစ်မှားမိပါပြီ”ဟူ အမြန် ပြောဆိုရန် သိကြသည်။ အချို့သော ယုံကြည်သူအသစ်များသည် “ဘုရားသခင် ဆင်းရဲဒုက္ခခံသလော။ မည်သည့်အရာကို ဆင်းရဲဒုက္ခခံသနည်း။ ကောင်းစွာ ဝတ်စားဆင်ယင်ခြင်း၊ နေရာတိုင်းတွင် လူတို့၏ ဧည့်ဝတ်ပြုခံရခြင်းတို့သည် ဆင်းရဲဒုက္ခခံခြင်း မဟုတ်ပါ။ သို့ရာတွင် ထိုအရာများကို ကျွန်ုပ် ဂရုမစိုက်ပါ။ ကျွန်ုပ်သည် လူတစ်ဦးကို ယုံကြည်ခြင်း မဟုတ်ဘဲ ဘုရားသခင်၏ ဝိညာဉ်တော်ကို ယုံကြည်ခြင်းဖြစ်သည်”ဟု ပြောလျက် စဉ်းပင်မစဉ်းစားဘဲ ပြစ်မှားစော်ကားသော စကားများကို ပြောချဝံ့ကြသည်။ ၎င်းတို့သည် လူ့ဇာတိခံယူခြင်းကို ငြင်းပယ်ဝံ့ကြသည်။ ဤလူများသည် ထိုသို့သော ရဲတင်းမှု ရှိကြသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိကြ၊ မည်သည့်အရာကိုမျှ မကြောက်ကြ၊ မည်သည့်အရာကိုမဆို ပြောဝံ့ကြပြီး အားလုံးက ဘီလူးသရဲစီးပြီး လူမဆန်သော သဘာဝများ ထားရှိကြသည်။ အထက်က တစ်စုံတစ်ဦးအပေါ် အတော်အတန် ကောင်းမွန်သည့် ထင်မြင်ချက်၊ သို့မဟုတ် သဘောထားတစ်ခုရှိလျှင် လူအချို့က “ဤလူသည် ဘုရားအိမ်တော်တွင် ကောင်းစွာ လက်ခံကြိုဆိုခြင်းခံရသည့် လူကြိုက်များပြီး မျက်နှာသာရသော လူတစ်ဦး ဖြစ်သည်”ဟု ဆိုကြသည်။ ဤလူစားမျိုးသည် သမ္မာတရားကို နားလည်သလော။ စိုးစဉ်းမျှ နားမလည်ပေ။ အမှုအရာများကို ၎င်းတို့ ရှုမြင်သည့်ပုံစံက ၎င်းတို့စိတ်နှလုံးထဲရှိသမျှတိုင်းသည် လောကနှင့် သက်ဆိုင်နေဆဲဖြစ်ကြောင်း လုံးဝ ပေါ်လွင်စေသည်။ ထိုအရာမှာ လုံးဝ လောကီဆန်သော ရှုထောင့်အမြင်နှင့် ခံစားမှုတစ်ခု ဖြစ်သည်။ ဘုရားသခင်ကို ယုံကြည်ခြင်းနှင့် သူ၏ နှုတ်ကပတ်တော်များကို ဖတ်ရှုခြင်းသည် ဤလူများအပေါ် သက်ရောက်မှုတစ်ခုတလေ ရှိသလော။ ၎င်းတို့သည် သမ္မာတရားကို လုံးဝ လက်မခံကြသကဲ့သို့ အမှုအရာများကို ၎င်းတို့ ရှုမြင်ပုံနည်းလမ်းသည် မယုံကြည်သူများ၏ ရှုမြင်ပုံနည်းလမ်းနှင့် အတူတူပင် ဖြစ်သည်။ ၎င်းတို့သည် အမှန်တကယ်တွင် ယုံကြည်ခြင်းမရှိသူများ ဖြစ်ကြသည်။ 

ဘုရားသခင်အပေါ် တောင်းဆိုချက်များ အမြဲ ပြုလုပ်ခြင်းသည် လူ့သဘာဝ၏ တစ်စိတ်တစ်ပိုင်းဖြစ်ပြီး ဘုရားနှုတ်ကပတ်တော်များအတိုင်း ဤသဘာဝကို သင်စိစစ်ရမည်ဖြစ်သည်။ ထိုအရာကို သင် မည်သို့ စိစစ်သင့်သနည်း။ ပထမဆုံး ခြေလှမ်းမှာ ဘုရားသခင်နှင့်စပ်လျဉ်း၍ လူတို့က မည်သည့် မလျော်ကန်သော တောင်းဆိုချက်များနှင့် မည်သည့် လွန်ကဲသော စိတ်ဆန္ဒများ ရှိကြကြောင်းနှင့်ပတ်သက်၍ ရှင်းလင်းနေရန်ဖြစ်ပြီး ထိုအရာတစ်ခုစီတိုင်းကို သင် စိစစ်သင့်သည်။ လူတို့သည် အဘယ်ကြောင့် ထိုသို့သော တောင်းဆိုချက်ကို ပြုလုပ်ကြသနည်း။ ၎င်းတို့၏ ရည်ရွယ်ချက်မှာ အဘယ်နည်း။ ၎င်းတို့၏ ရည်မှန်းချက်မှာ အဘယ်နည်း။ သင်သည် ထိုအရာကို ဤသို့ သာ၍ တာဝန်သိတတ်စွာ စိစစ်လေ၊ သင်၏ ကိုယ်ပိုင် သဘာဝအပေါ် သာ၍ သိနားလည်မှု ရှိလေဖြစ်လိမ့်မည်ဖြစ်ပြီး ထိုသိနားလည်မှုက သာ၍ အသေးစိတ်ကျလေ ဖြစ်လာလိမ့်မည်။ ထိုအရာကို သင်က အသေးစိတ် မစိစစ်ဘဲ ဘုရားသခင်အပေါ် တောင်းဆိုချက်များ ပြုခြင်းသည် ကျိုးကြောင်းဆီလျော်မှု မရှိကြောင်းကိုသာ နားလည်လျက် လူတို့အနေဖြင့် ဘုရားသခင်အပေါ် တောင်းဆိုချက်များ မပြုသင့်ကြောင်းသာ သိရှိပြီး ထိုမျှသာဖြစ်ပါက နောက်ဆုံးတွင် သင်သည် တိုးတက်မှုရှိလိမ့်မည် မဟုတ်သကဲ့သို့ ပြောင်းလဲမည်လည်း မဟုတ်ပေ။ လူအချို့က “ကျွန်ုပ်တို့သည် အလွန် တစ်ကိုယ်ကောင်းဆန်သောကြောင့် ဘုရားသခင်အပေါ် အလွန်များသည့် တောင်းဆိုမှုများ ရှိကြသည်။ ကျွန်ုပ်တို့ မည်သည့်အရာကို လုပ်ဆောင်သင့်သနည်း”ဟု ဆိုကြသည်။ လူတို့သည် သမ္မာတရားကို သိနားလည်ရမည်ဖြစ်ပြီး တစ်ကိုယ်ကောင်းဆန်ခြင်း၏ အနှစ်သာရကို သိရှိရမည် ဖြစ်သည်မှာ ပြောစရာပင်မလို။ လူ၏ တစ်ကိုယ်ကောင်းဆန်ခြင်း၏ အနှစ်သာရကို အမှန်တကယ် သင် နားလည်သည့်အခါ သင်သည် မည်သည့်အရာ ချို့တဲ့သည်ကို သိရှိလိမ့်မည်။ လူတို့က ဤအရာကို နားမလည်နိုင်ကြပါက ထိတ်လန့်ဖွယ်ကောင်းနေပြီဖြစ်သည်။ စိစစ်ခြင်းမှတစ်ဆင့် သိသာသည့် လွန်ကဲသော၊ သို့မဟုတ် မလျော်ကန်သော တောင်းဆိုချက်များက သတိပြုမိရန် လွယ်ကူပြီး သင့်ကိုယ်သင် မုန်းတီးဖို့ ဖြစ်နိုင်သည်။ တစ်ခါတစ်ရံ သင်၏ တောင်းဆိုချက်များက ကျိုးကြောင်းဆီလျော်ပြီး မျှတသည်ဟု သင် ထင်ကောင်းထင်မည်ဖြစ်ကာ ထိုအရာများကို ကျိုးကြောင်းဆီလျော်သည်ဟု သင် ယူဆကာ ယင်းမှာ အမှုအရာများ ဖြစ်သင့်သည့်ပုံစံဖြစ်ကြောင်း တွေးထင်သောကြောင့်လည်းကောင်း၊ အခြားသူများက အလားတူ တောင်းဆိုချက်များ ပြုလုပ်ကြသောကြောင့်လည်းကောင်း သင်၏ တောင်းဆိုချက်များက လွန်ကဲခြင်းမရှိဘဲ ကျိုးကြောင်းဆီလျော်ပြီး သဘာဝကျသည်ဟု သင့်အဖို့ ထင်ကောင်းထင်ရနိုင်သည်။ ဤအရာက သင်သည် သမ္မာတရား မရှိသေးကြောင်း ပြသသည်။ ထို့ကြောင် သင်သည် ထိုတောင်းဆိုချက်များကို ရှင်းလင်းစွာ နားမလည်နိုင်ခြင်း ဖြစ်သည်။ ဥပမာတစ်ခုမှာ ဤသို့ဖြစ်၏။ ဘုရားသခင်နောက် နှစ်ပေါင်းများစွာ လိုက်ခဲ့ပြီး များစွာသော ဘဝမုန်တိုင်းနှင့် စိန်ခေါ်မှုတစ်လျှောက် ဆင်းရဲဒုက္ခအများအပြား ခံစားခဲ့ရသည့် လူတစ်ဦး ရှိသည်ဆိုပါစို့။ သူသည် အမြဲ ကောင်းစွာ ပြုမူနေထိုင်ပုံပေါ်ပြီး သူ၏ လူ့သဘာဝ၊ သူ၏ ဆင်းရဲဒုက္ခခံခြင်းနှင့် ဘုရားသခင်ကို သူ၏ သစ္စာစောင့်သိခြင်းတို့အရ အဆင်ပြေသည်ဟု ထင်ရသည်။ သူသည် အမှန်တကယ်တွင် ဘုရားသခင်၏ ချစ်ခြင်းမေတ္တာကို ပေးဆပ်ရန် လိုလားလျက် အသိစိတ်ပင် ပိုင်ဆိုင်ခဲ့ကာ သူ၏ အလုပ်ကို ဆောင်ရွက်နေစဉ် ခြေလှမ်းကို သေချာစွာ လှမ်းရန် ပုံမှန်အားဖြင့် သိရှိခဲ့သည်။ နောက်ပိုင်းတွင် ဤလူသည် ရှင်းလင်းစွာနှင့် ကောင်းမွန်စွာ စကားပြောသော်လည်း အနည်းငယ်မျှ ကျိုးနွံနာခံမှုမရှိကြောင်းကို ငါ သိရှိခဲ့သောကြောင့် သူ့ကို လူစားထိုးကာ အနာဂတ်တွင် သူ့ကို တစ်ဖန် အသုံးမပြုရန် အမိန့်ပေးခဲ့သည်။ သူသည် အသင်းတော်အတွက် နှစ်အတော်ကြာ အလုပ်လုပ်ခဲ့ပြီးဖြစ်ကာ များစွာ ဆင်းရဲဒုက္ခခံခဲ့ရပြီးဖြစ်သည့်တိုင် နောက်ဆုံးတွင် အစားထိုးခံခဲ့ရသည်။ ထို့အပြင် ငါသည် သူ၏ လက်တွေ့ကျသော အခက်အခဲများထဲမှ အချို့ကို မဖြေရှင်းခဲ့ရသေးပေ။ ဤအခြေအနေမျိုးကို လူတို့က မည်သို့ တွေးထင်ကြမည်နည်း။ ပထမဦးစွာ လူများစွာသည် သူ့ကို ခုခံကာကွယ်ကာ “ယင်းမှာ အဆင်မပြေပါ။ သူသည် ဘုရားသခင်ကို ချစ်ကာ သူ့အတွက် အသုံးခံသောကြောင့် ဤအခြေအနေများတွင် ဘုရားသခင်သည် သူ့ကို ကြီးမားသည့် သနားကရုဏာနှင့် ကျေးဇူးတော် ပြသင့်သည်။ ဘုရားသခင်ကို နှစ်များစွာ ယုံကြည်ပြီးဖြစ်သည့် သူကဲ့သို့သော တစ်စုံတစ်ဦးသည် ဖယ်ရှားခံရနိုင်လျှင် ကျွန်ုပ်တို့ကဲ့သို့သော ယုံကြည်သူအသစ်များသည် မည်သည့် မျှော်လင့်ချက် ရှိပါသနည်း”ဟု ဆိုလာကြမည်ဖြစ်သည်။ ဤနေရာတွင် နောက်ထပ်တစ်ဖန် လူတို့၏ တောင်းဆိုချက်များ ဖြစ်လာသည်။ ၎င်းတို့သည် ဘုရားသခင်က ထိုလူကို ကောင်းချီးပေးကာ ဆက်နေခွင့်ပေးလိမ့်မည်ဟု အမြဲ မျှော်လင့်နေစဉ်တွင် “ထိုလူသည် ဘုရားသခင်အတွက် ကောင်းစွာ တာဝန်ကျေပွန်ခဲ့လေပြီ။ ဘုရားသခင်က သူ့ကို စိတ်မပျက်စေသင့်ပါ”ဟု တွေးနေကြဆဲ ဖြစ်သည်။ ထို့ကြောင့် ဘုရားသခင်အပေါ် လူတို့ ပြုလုပ်ကြသည့် တောင်းဆိုချက်များစွာတို့သည် လူသား အယူအဆများနှင့် စိတ်ကူးများမှ ထွက်ပေါ်ပေသည်။ လူတို့ကြားတွင် အသိစိတ်၏ စံနှုန်းသည် မျှတပြီး ကျိုးကြောင်းဆီလျော်သဖြင့် ဘုရားသခင်က လူတို့ကို ပေးသင့်သည့်အရာနှင့် ဆက်ဆံသင့်သည့် ပုံစံကို ထိုစံနှုန်းအရ ၎င်းတို့က အကဲဖြတ်နေကြခြင်းဖြစ်သည်။ သို့သော် ဤအရာသည် သမ္မာတရားနှင့် အဘယ်သို့ ကိုက်ညီနိုင်မည်နည်း။ လူသားမျိုးနွယ်၏ တောင်းဆိုချက်မှန်သမျှက ကျိုးကြောင်းဆီလျော်မှု မရှိကြောင်း ငါ အဘယ်ကြောင့် ပြောသနည်း။ အဘယ်ကြောင့်ဆိုသော် ထိုအရာများသည် အခြားလူများထံမှ လူတို့ တောင်းဆိုသည့် စံနှုန်းများ ဖြစ်ကြသောကြောင့်တည်း။ လူတို့သည် သမ္မာတရား ရှိသလော။ ၎င်းတို့သည် လူ၏ အနှစ်သာရကို ရိပ်စားမိနိုင်ကြသလော။ လူအချို့က ဘုရားသခင်ကို လူသားများ တောင်းဆိုသည့် စံနှုန်းအတိုင်း လိုက်နာရန် မျှော်လင့်လျက် ဘုရားသခင်အနေဖြင့် လူတို့အား အသိစိတ်၏ စံနှုန်းအတိုင်း ဆက်ဆံရန် တောင်းဆိုကြသည်။ ဤသည်မှာ သမ္မာတရားနှင့် မကိုက်ညီသကဲ့သို့ ကျိုးကြောင်းဆီလျော်မှုမရှိပေ။ လူတို့သည် အချို့သော သေးငယ်သည့် ကိစ္စရပ်များနှင့် ပတ်သက်လာသည့်အခါ သည်းညည်းခံနိုင်ကြသော်လည်း ၎င်းတို့၏ အဆုံးသတ်များ နောက်ဆုံးတွင် သတ်မှတ်ခြင်းခံရသည့်အခါ ခံနိုင်မည်မဟုတ်ပေ။ ၎င်းတို့၏ တောင်းဆိုချက်များ ထွက်လာလိမ့်မည်ဖြစ်ကာ စောဒကတက်ခြင်းနှင့် ရှုတ်ချခြင်း စကားများ ၎င်းတို့၏ နှုတ်များမှ အထိန်းအကွပ်မဲ့ စီးထွက်လာလိမ့်မည်ဖြစ်ပြီး မိမိတို့၏ စရိုက်အမှန်များကို ၎င်းတို့ စတင်ပြသကြလိမ့်မည် ဖြစ်သည်။ ထိုအချိန်တွင် ၎င်းတို့သည် မိမိတို့ကိုယ်ပိုင် သဘာဝများကို သိကြလိမ့်မည်။ လူတို့သည် ဘုရားသခင်အပေါ် လူသားအယူအဆများနှင့် ၎င်းတို့၏ ကိုယ်ပိုင် အလိုဆန္ဒအတိုင်း တောင်းဆိုချက်များ အမြဲပြုလုပ်နေကြပြီး ဤသို့သော တောင်းဆိုချက်မျိုးများစွာကို ပြုလုပ်လေ့ရှိကြသည်။ ပုံမှန်အားဖြင့် သင် သတိမပြုမိနိုင်သကဲ့သို့ တစ်စုံတစ်ရာအတွက် ရံဖန်ရံခါ ဆုတောင်းခြင်းသည် တောင်းဆိုချက်တစ်ခုအဖြစ် မှတ်ယူ၍မရဟု တွေးထင်နိုင်သော်လည်း အမှန်တွင် သေချာ စိစစ်ကြည့်ပါက လူတို့၏တောင်းဆိုချက်များစွာသည် ဆင်ခြင်တုံတရားကင်းမဲ့ကာ အဓိပ္ပာယ်မဲ့သည့်အပြင် ကျိုးကြောင်းဆီလျော်မှု မရှိကြောင်း ပြပေသည်။ ယခင်က ဤကိစ္စ၏ ဆိုးရွားမှုကို သတိမပြုမိခဲ့သော်လည်း အနာဂတ်တွင် တဖြည်းဖြည်း သင် သိရှိလာလိမ့်မည်ဖြစ်သည်။ ထို့နောက်တွင် သင်၏ ကိုယ်ပိုင် သဘာဝအပေါ် စစ်မှန်သော သိနားလည်မှု သင် ရှိလိမ့်မည် ဖြစ်သည်။ တဖြည်းဖြည်းနှင့် အတွေ့အကြုံက သင့်ကို သင်၏ သဘာဝနှင့်ဆိုင်သည့် အသိပညာနှင့် ချင့်ချိန်နိုင်စွမ်းတို့ကို ရရှိစေလိမ့်မည်ဖြစ်ပြီး သမ္မာတရားနှင့်ပတ်သက်သည့် မိတ်သဟာယနှင့် ပေါင်းစပ်လျက် ထိုအရာကို သင် ရှင်းလင်းစွာ သိရှိလာလိမ့်မည်။ ထို့နောက်တွင် သင်သည် ဤကဏ္ဍတွင် သမ္မာတရားထဲသို့ ဝင်ရောက်ပြီးဖြစ်လိမ့်မည်။ လူ၏ သဘာဝ အနှစ်သာရကို သင် အမှန်တကယ် ရှင်းလင်းစွာ သိနားလည်သည့်အခါ သင်၏ စိတ်သဘောထား ပြောင်းလဲလိမ့်မည်ဖြစ်ပြီး ထို့နောက်တွင် သင်သည် သမ္မာတရား ရှိလိမ့်မည်။ 

ဘုရားသခင်အပေါ် လူတို့က စဉ်ဆက်မပြတ် တောင်းဆိုမှုများ ပြုခြင်းထက် ကိုင်တွယ်ရန် သာ၍ ခက်ခဲသည့်အရာ မရှိပေ။ ဘုရားသခင်၏ လုပ်ဆောင်ချက်များက သင်၏ အတွေးနှင့် မကိုက်ညီသည်နှင့်တစ်ပြိုင်နက်၊ သို့မဟုတ် သင်၏ အတွေးနှင့်အညီ ဆောင်ရွက်ခြင်းမရှိသည်နှင့်တစ်ပြိုင်နက် သင်သည် အတိုက်အခံလုပ်ဖွယ်ရှိသည်။ ယင်းမှာ သဘာဝအားဖြင့် သင်သည် ဘုရားသခင်ကို အတိုက်အခံလုပ်တတ်ကြောင်း ပြသရန် လုံလောက်ပေသည်။ မိမိကိုယ်ကို မကြာခဏ သုံးသပ်ဆင်ခြင်ခြင်းနှင့် သမ္မာတရားအပေါ် သိနားလည်မှုတစ်ခုသို့ ရောက်ရှိခြင်းအားဖြင့်သာ ဤပြဿနာကို အသိအမှတ်ပြုခြင်းအား စွမ်းဆောင်ရရှိနိုင်ပြီး သမ္မာတရား လိုက်စားခြင်းအားဖြင့်သာ ဤပြဿနာကို အပြည့်အဝ ဖြေရှင်းနိုင်ပေသည်။ လူတို့သည် သမ္မာတရားကို နားမလည်သည့်အခါ ဘုရားသခင်အပေါ် တောင်းဆိုချက်များစွာ ပြုလုပ်ကြသည်၊ သမ္မာတရားကို အမှန်တကယ် နားလည်သည့်အခါတွင်မူ မည်သည့်တောင်းဆိုချက်မျှ မပြုကြချေ။ ဘုရားသခင်ကို ၎င်းတို့ ထိုမျှ စိတ်ကျေနပ်စေခြင်းမရှိကြကြောင်း၊ ဘုရားသခင်ကို ထိုမျှ ကျိုးနွံနာခံခြင်းမရှိကြကြောင်းကိုသာ ၎င်းတို့ ခံစားကြသည်။ ဘုရားသခင်အပေါ် လူတို့က အမြဲ တောင်းဆိုမှုများပြုလုပ်ခြင်းက ၎င်းတို့၏ ဖောက်ပြန်ပျက်စီးသော သဘာဝကို ထင်ဟပ်စေသည်။ သင်သည် သင့်ကိုယ်သင် မသိရှိနိုင်သကဲ့သို့ ဤကိစ္စရပ်နှင့်စပ်လျဉ်း၍ အမှန်တကယ် နောင်တရခြင်းမရှိပါက သင်သည် ဘုရားသခင်ကို ယုံကြည်ရာတွင် သင်၏ လမ်းကြောင်းပေါ်ရှိ ဖုံးကွယ်နေသည့် အန္တရာယ်များနှင့် ဘေးရန်ကို ရင်ဆိုင်ရလိမ့်မည်ဖြစ်သည်။ သင်သည် သာမန် အမှုအရာများကို အောင်မြင်ကျော်လွှားနိုင်သော်လည်း သင်၏ ကံကြမ္မာ၊ ရှေ့ရေးများနှင့် ခရီးပန်းတိုင်ကဲ့သို့သော အရေးကြီးသည့် ကိစ္စရပ်များပါဝင်သည့်အခါ ထိုအရာများကို သင် အောင်မြင်ကျော်လွှားကောင်း ကျော်လွှားနိုင်မည် မဟုတ်ပေ။ ထိုအချိန်တွင် သင်သည် သမ္မာတရား ကင်းမဲ့နေဆဲဖြစ်လျှင် သင်၏ လမ်းဟောင်းများပေါ် သင် ပြန်လဲကျသွားလိမ့်မည်ဖြစ်ပြီး ထိုသို့ဖြင့် ဖျက်ဆီးခံရသည့်သူများထဲမှတစ်ဦး ဖြစ်လာလိမ့်မည်။ လူများစွာတို့သည် ဤသို့ အမြဲ လိုက်လျှောက်ကာ ယုံကြည်ကြပြီး ဖြစ်သည်။ ဘုရားသခင်နောက်လိုက်သည့် အတောအတွင်းတွင် ၎င်းတို့သည် ကောင်းမွန်စွာ ပြုမူကြသော်လည်း ဤအရာက အနာဂတ်တွင် ဖြစ်ပျက်မည့်အရာကို မဆုံးဖြတ်ပေ။ ဤသည်မှာ အဘယ့်ကြောင့်ဆိုသော် သင်သည် လူ၏ ပျော့ကွက်ကို၊ သို့မဟုတ် လူ့သဘာဝအတွင်းရှိ ဘုရားသခင်ကို ဆန့်ကျင်လာနိုင်သည့် အရာများကို သင် လုံးဝ သတိမပြုမိသောကြောင့်ဖြစ်ပြီး ထိုအရာများက သင့်ကို ကပ်ဘေးဆီသို့ မဆိုက်ရောက်စေမီတွင် သင်သည် ထိုအရာများကို မသိနားမလည်ဖြစ်နေသည်။ ဘုရားသခင်ကို ဆန့်ကျင်သည့် သင့်သဘာဝ၏ ပြဿနာသည် ပြေလည်မသွားသောကြောင့် ထိုအရာက သင့်ကို ကပ်ဘေးအတွက် ပြင်ဆင်ပေးပြီး သင်၏ ခရီးအဆုံးသတ်ကာ ဘုရားသခင်၏ အမှုတော် ပြီးစီးသည့်အခါ သင်သည် ဘုရားသခင်ကို အဆန့်ကျင်ဆုံးသောအရာကို လုပ်ဆောင်ကာ သူ့ကို ပြစ်မှားစော်ကားသည့်အရာ ပြောလိမ့်မည်မှာ ဖြစ်နိုင်ပြီး ထိုသို့ဖြင့် သင်သည် ရှုတ်ချခံရကာ ဖယ်ရှားခံရလိမ့်မည်။ နောက်ဆုံး အခိုက်အတန့် အန္တရာယ်အများဆုံးသော အချိန်ကာလများတွင် ပေတရုက လွတ်မြောက်ရန် ကြိုးစားခဲ့သည်။ ထိုအချိန်တွင် ဘုရားသခင်၏ အလိုတော်ကို သူ နားမလည်ခဲ့သကဲ့သို့ အသက်ရှင်သန်ကာ အသင်းတော်များ၏ အလုပ်ကို လုပ်ဆောင်ရန် စီစဉ်ခဲ့သည်။ နောက်ပိုင်းတွင် ယေရှုက သူ့ထံ ပေါ်လာခဲ့ပြီး “သင်သည် ကျွန်ုပ်ကို သင့်အတွက် နောက်ထပ်တစ်ဖန် ကားစင်တင်စေမည်လော”ဟု ဆိုခဲ့သည်။ ထို့နောက်တွင် ပေတရုသည် ဘုရားသခင်၏ အလိုတော်ကို နားလည်ခဲ့ပြီး အမြန် ကျိုးနွံနာခံခဲ့သည်။ ထိုအခိုက်အတန့်တွင် သူ့ထံ၌ သူ၏ ကိုယ်ပိုင် တောင်းဆိုချက်များရှိပြီး သူက “ကျွန်ုပ် ယခု မသေချင်ပါ။ နာကျင်မှုကို ကြောက်ရွံ့ပါသည်။ ကိုယ်တော် ကျွန်ုပ်တို့အတွက် ကားစင်အတင်ခံပေးလို့ရမည်လော။ ကျွန်ုပ် ကားစင်တင်သတ်ခံရဖို့ ကိုယ်တော် အဘယ်ကြောင့် တောင်းဆိုပါသနည်း။ ကားစင်တင်သတ်ခြင်းမှ ကျွန်ုပ်ကို ချမ်းသာပေး၍ရပါသလော”ဟု ပြောခဲ့သည်ဆိုပါစို့။ ထိုသို့သော တောင်းဆိုချက်များကို သူ ပြုလုပ်ခဲ့ပါက သူလျှောက်ခဲ့သည့် လမ်းကြောင်းသည် အချည်းနှီး ဖြစ်သွားပေမည်။ သို့ရာတွင် ပေတရုသည် ဘုရားသခင်ကို အမြဲ ကျိုးနွံနာခံခဲ့ပြီး သူ၏ အလိုတော်ကို ရှာဖွေခဲ့သည့်လူတစ်ဦးဖြစ်ကာ အဆုံးတွင် သူသည် ဘုရားသခင်၏ အလိုတော်ကို နားလည်ခဲ့ပြီး လုံးဝ ကျိုးနွံနာခံခဲ့သည်။ ပေတရုအနေဖြင့် ဘုရားသခင်၏ အလိုတော်ကို မရှာဖွေခဲ့ဘဲ မိမိကိုယ်ပိုင် အတွေးအခေါ်အတိုင်း ပြုမူဆောင်ရွက်ခဲ့ပါက မှားယွင်းသည့် လမ်းကြောင်းကို လျှောက်ခဲ့မိမည်ဖြစ်သည်။ လူတို့သည် ဘုရားသခင်၏ အလိုတော်ကို တိုက်ရိုက်နားလည်ရန် အစွမ်းအစများ ကင်းမဲ့ကြသော်လည်း သမ္မာတရားကို နားလည်သည့်နောက် ကျိုးနွံနာခံခြင်း မရှိကြပါက ဘုရားသခင်ကို ၎င်းတို့ သစ္စာဖောက်နေခြင်း ဖြစ်သည်။ ဆိုလိုသည်မှာ လူတို့က ဘုရားသခင်အပေါ် တောင်းဆိုချက်များ အမြဲ ပြုခြင်းသည် ၎င်းတို့၏ သဘာဝနှင့် ဆက်နွှယ်ပေသည်။ တောင်းဆိုချက်များ ၎င်းတို့ ပြုလေ၊ ၎င်းတို့အနေဖြင့် ပုန်ကန်ကာ အတိုက်အခံ လုပ်လေဖြစ်ပြီး အယူအဆများ ရှိကြလေ ဖြစ်သည်။ တစ်စုံတစ်ဦးက ဘုရားသခင်အပေါ် တောင်းဆိုချက်များ ပြုလေ ၎င်းက သူ့ကို ပုန်ကန်ရန်၊ အတိုက်အခံလုပ်ပြီး ဆန့်ကျင်ရန်ပင် အလားအလာရှိလေ ဖြစ်သည်။ တစ်နေ့တွင် ဘုရားသခင်ကို ၎င်းသစ္စာဖောက်ကာ စွန့်ခွာကောင်း စွန့်ခွာပေမည်။ ဤပြဿနာကို သင် ဖြေရှင်းလိုပါက သမ္မာတရား၏ သွင်ပြင်လက္ခဏာ အတော်များများကို နားလည်ရန် လိုအပ်ပြီး ထိုအရာကို အပြည့်အဝ နားလည်ပြီး လုံးဝ ဖြေရှင်းရန်အလို့ငှာ လက်တွေ့ကျသည့် အတွေ့အကြုံအချို့လည်း ရှိရန် လိုအပ်ပေသည်။ 

ဘုရားသခင်ကို လူတို့ ကျိုးနွံနာခံနိုင်ခြင်း ရှိမရှိဆိုသည်ကို တိုင်းတာရာတွင် အဓိကအရာမှာ ၎င်းတို့တွင် သူ့အပေါ် လွန်ကဲသော စိတ်ဆန္ဒများ၊ သို့မဟုတ် ဖုံးကွယ်ထားသည့် ရည်ရွယ်ချက်များ တစ်ခုတလေ ရှိမရှိဖြစ်သည်။ ဘုရားသခင်ကို လူတို့ အမြဲ တောင်းဆိုမှုများ ပြုလျှင် ယင်းက သူ့ကို ၎င်းတို့ ကျိုးနွံနာခံခြင်း မရှိသည်ကို သက်သေပြ၏။ သင့်ထံ မည်သည့်အရာ ဖြစ်ပျက်ပါစေ သင်သည် ထိုအရာကို ဘုရားသခင်ထံမှ လက်မခံသကဲ့သို့ သမ္မာတရားကို မရှာဖွေဘဲ သင်ကိုယ်တိုင်အတွက် အမြဲ ငြင်းခုံပြီး သင်သာ မှန်ကန်သည်ဟု အမြဲခံစားနေလျှင်၊ ဘုရားသခင်သည် သမ္မာတရားနှင့် ဖြောင့်မတ်ခြင်းတရားတို့ ဖြစ်သည်ကို သံသယပင် ထားနိုင်စွမ်းရှိလျှင် သင်သည် ဒုက္ခရောက်လိမ့်မည် ဖြစ်သည်။ ထိုသို့သော လူတို့သည် မာနအထောင်လွှားဆုံးနှင့် ဘုရားသခင်ကို အပုန်ကန်ဆုံးသော သူများ ဖြစ်ကြ၏။ ဘုရားသခင် အပေါ် အမြဲတောင်းဆိုမှုများ ပြုကြသည့် လူများသည် ဘုရားသခင်ကို အမှန်တကယ် ကျိုးနွံနာခံနိုင်ခြင်း မရှိကြပေ။ သင်သည် ဘုရားသခင်အပေါ် တောင်းဆိုမှုများပြုလျှင် ဤအရာက သင်သည် ဘုရားသခင်နှင့် အပေးအယူလုပ်ရန် ကြိုးစားနေသည်၊ သင်၏ ကိုယ်ပိုင် အလိုဆန္ဒကို သင်ရွေးချယ်နေပြီး သင်၏ ထိုအတိုင်း သင်ပြုမူနေသည်ကို သက်သေပြ၏။ ဤတွင် ဘုရားသခင်ကို သင်သစ္စာဖောက်နေပြီး ကျိုးနွံနာခံမှု ကင်းမဲ့ပေသည်။ ဘုရားသခင်ကို တောင်းဆိုမှုများပြုခြင်းသည် သူ့ကိုယ်၌က ဆင်ခြင်တုံတရားမဲ့ခြင်း ဖြစ်သည်။ သူက ဘုရားသခင် ဖြစ်သည်ကို သင် အမှန်တကယ် ယုံကြည်လျှင် သူ့အပေါ် တောင်းဆိုမှုများကို သင် လုပ်ဝံ့လိမ့်မည်မဟုတ်သကဲ့သို့ ထိုတောင်းဆိုမှုများက ကျိုးကြောင်းဆီလျော်သည်ဟု သင် တွေးသည်ဖြစ်စေ၊ မတွေးသည်ဖြစ်စေ သူ့အပေါ် တောင်းဆိုမှုများ ပြုဖို့ သင် အရည်အချင်းပြည့်မီသည်ဟုလည်း ခံစားရလိမ့်မည် မဟုတ်ပေ။ သင်သည် ဘုရားသခင်၌ စစ်မှန်သော ယုံကြည်မှုရှိပြီး သူက ဘုရားသခင်ဖြစ်သည်ကို ယုံကြည်လျှင် သူ့ကိုသာ ကိုးကွယ်ပြီး ကျိုးနွံနာခံလိမ့်မည်ဖြစ်ကာ အခြားရွေးချယ်စရာမရှိပေ။ ယနေ့ခေတ် လူတို့သည် မိမိတို့ကိုယ်ပိုင် ရွေးချယ်မှုများ ပြုကြသည်သာမက ဘုရားသခင်အား မိမိတို့ကိုယ်ပိုင် အလိုဆန္ဒအတိုင်း ဆောင်ရွက်ရန်ပင် တောင်းဆိုကြသည်။ ဘုရားသခင်ကို ကျိုးနွံနာခံရန် ၎င်းတို့ မရွေးချယ်ကြသည်သာမက ၎င်းတို့ကို ကျိုးနွံနာခံရန်ပင် ဘုရားသခင်ကို တောင်းဆိုကြသည်။ ဤသည်မှာ ဆင်ခြင်တုံတရား အလွန်ကင်းမဲ့ခြင်း မဟုတ်လော။ ထို့ကြောင့် လူတစ်ဦးတွင် စစ်မှန်သည့် ယုံကြည်ခြင်းနှင့် မည်မည်ရရဖြစ်သော ယုံကြည်မှု မရှိပါက ဘုရားသခင်၏ အသိအမှတ်ပြုခြင်းကို ၎င်းတို့ မည်သည့်အခါမျှ မရရှိနိုင်ပေ။ ဘုရားသခင်ကို လူများက သာ၍နည်းပါးသော တောင်းဆိုမှုများ ပြုလုပ်နိုင်သည့်အခါ ၎င်းတို့တွင် စစ်မှန်သော ယုံကြည်ခြင်းနှင့် ကျိုးနွံနာခံခြင်းတို့ သာ၍ ရှိပြီး ၎င်းတို့၏ ဆင်ခြင်တုံတရား အသိစိတ်သည် အတော်အတန် ပုံမှန်ဖြစ်ပေသည်။ လူတို့သည် ငြင်းခုံကျင့်ရှိလေလေ၊ ကျိုးကြောင်းပြချက်များ ရှိလေလေဖြစ်ကာ ၎င်းတို့ကို ကိုင်တွယ်ရ သာ၍ ခက်လေလေဖြစ်သည်မှာ မကြာခဏ ဖြစ်လေ့ရှိသည်။ ၎င်းတို့၌ တောင်းဆိုချက်များစွာ ရှိကြသည်သာမက အနည်းငယ် အလျှော့ပေးလျှင် ကမ်းတက်တတ်လေသည်။ ကဏ္ဍတစ်ခုတွင် စိတ်ကျေနပ်သည့်အခါ နောက်တစ်ခုတွင် တောင်းဆိုမှုများ ၎င်းတို့ ပြုကြလိမ့်မည်။ ၎င်းတို့သည် ကဏ္ဍအားလုံးတွင် စိတ်ကျေနပ်ရမည်ဖြစ်ပြီး ၎င်းတို့ စိတ်မကျေနပ်ပါက စတင် ညည်းညူကြပြီး အမှုအရာများကို မျှော်လင့်ချက်မဲ့သည့် အရာများအဖြစ် လျစ်လျူရှုပြီး မဆင်မခြင် ပြုမူကြလေသည်။ နောက်ပိုင်းတွင် ၎င်းတို့ ကျေးဇူးကြွေးတင်သကဲ့သို့ ခံစားရပြီး နောင်တရကြကာ ခါးသီးသော မျက်ရည်များဖြင့် ငိုကြွေးကြပြီး သေချင်ကြလေသည်။ ယင်းတွင် မည်သည့် အကျိုး ရှိသနည်း။ ၎င်းတို့သည် ကျိုးကြောင်းမဆီလျော်သည့်အပြင် မရပ်မနား စိတ်အနှောင့်အယှက် ဖြစ်ကြသည် မဟုတ်လော။ ဤပြဿနာတသီတတန်းကို အမြစ်မှ ဖြေရှင်းရမည်ဖြစ်သည်။ သင်သည် ဖောက်ပြန်ပျက်စီးသည့် စိတ်သဘောထားရှိပြီး မဖြေရှင်းပါက၊ ပြီးလျှင် ထိုအရာကို ဖြေရှင်းရန် သင် ဒုက္ခရောက်သည်အထိ၊ သို့မဟုတ် ဘေးဖြစ်စေသည်အထိ စောင့်ဆိုင်းပါက ဤဆုံးရှုံးမှုအတွက် သင် မည်သို့ ထေမိနိုင်သနည်း။ ဤသည်မှာ မြင်းက ကဆုန်စိုင်း ထွက်ပြေးနှင့်ပြီးနောက်မှ တင်းကုပ်တံခါးကို သော့ခတ်ပိတ်ခြင်းနှင့် အနည်းငယ်တူသည် မဟုတ်လော။ ထို့ကြောင့် သင်၏ ဖောက်ပြန်ပျက်စီးသော စိတ်သဘောထား၏ ပြဿနာကို လုံးဝ ဖြေရှင်းရန်၊ ထိုအရာ ပထမဆုံး ဖြစ်ပေါ်ချိန်တွင် ဖြေရှင်းရန် သမ္မာတရားကို သင် ရှာဖွေရမည်။ ဖောက်ပြန်ပျက်စီးသော စိတ်သဘောထားကို နုစဉ် အခြေအနေတွင် သင် ဖြေရှင်းရမည်၊ ထိုသို့ဖြင့် သင်သည် အမှားတစ်ခုမျှ လုပ်မည်မဟုတ်သည်ကို သေချာစေပြီး နောင်ဒုက္ခများကို တားဆီးရမည်။ ဖောက်ပြန်ပျက်စီးသော စိတ်သဘောထားက အမြစ်တွယ်ပြီး လူတစ်ဦး၏ အတွေး၊ ရှုထောင့်အမြင် ဖြစ်လာပါက လူတစ်ဦးကို မကောင်းမှုပြုရန် ညွှန်ကြားနိုင်လိမ့်မည် ဖြစ်သည်။ ထို့ကြောင့် မိမိကိုယ်ကို သုံးသပ်ခြင်းနှင့် သိမြင်ခြင်းတို့သည် အဓိကအားဖြင့် မိမိ၏ ဖောက်ပြန်ပျက်စီးသော စိတ်သဘောထားများကို ရှာဖွေတွေ့ရှိခြင်းနှင့် ယင်းတို့ကို ဖြေရှင်းဖို့ သမ္မာတရားကို အလျင်အမြန် ရှာဖွေခြင်းအကြောင်း ဖြစ်သည်။ သင်၏ သဘာဝတွင် မည်သည့်အရာများရှိသည်၊ မည်သည့်အရာကို သင် နှစ်သက်သည်၊ မည်သည့်အရာကို သင် လိုက်စားပြီး မည်သည့်အရာကို သင် ရရှိချင်သည်ဆိုသည်တို့ကို သင် သိရမည်။ ယင်းတို့က ဘုရားအလိုတော်နှင့် ကိုက်ညီခြင်း ရှိမရှိနှင့် ယင်းတို့ မည်သည့်နည်းဖြင့် မှားယွင်းပြီး အဓိပ္ပာယ်မဲ့သည်ဆိုသည်ကို မြင်ရန် ဘုရားနှုတ်ကပတ်တော်များအတိုင်း ဤအရာများကို သင်စိစစ်ရမည်။ ဤအရာများကို သင် နားလည်သည်နှင့် သင်၏ မူမမှန်သော ဆင်ခြင်တုံတရားနှင့်ဆိုင်သော ပြဿနာ၊ ဆိုလိုသည်မှာ သင်၏ ကျိုးကြောင်းမဆီလျော်သကဲ့သို့ မရပ်မနား စိတ်အနှောင့်အယှက်ဖြစ်ခြင်း ပြဿနာကို သင် ဖြေရှင်းရမည်ဖြစ်သည်။ ဤသည်မှာ သင်၏ ဖောက်ပြန်ပျက်စီးသည့် စိတ်သဘောထား၏ ပြဿနာ ဖြစ်သည်သာမက ဆင်ခြင်တုံတရားမဲ့ခြင်းနှင့်လည်း သက်ဆိုင်ပေသည်။ အထူးသဖြင့် ၎င်းတို့၏ အကျိုးစီးပွားများနှင့် ပတ်သက်သည့် ကိစ္စရပ်များတွင် မိမိကိုယ်ကျိုးဖြင့် ထိန်းမနိုင်သိမ်းမရ ဖြစ်ကြသည့် လူများသည် ပုံမှန် ဆင်ခြင်တုံတရား မပိုင်ဆိုင်ကြပေ။ ဤသည်မှာ စိတ်ပိုင်းဆိုင်ရာ ပြဿနာဖြစ်ပြီး လူတို့၏ ပျော့ကွက်လည်း ဖြစ်သည်။ လူအချို့က ၎င်းတို့တွင် အစွမ်းအစတစ်ခုခုနှင့် ဆုကျေးဇူးအချို့ရှိသည်ဟု ခံစားရပြီး ခေါင်းဆောင်များဖြစ်ရန်နှင့် ထင်ပေါ်ရန် အမြဲ အလိုရှိကြသောကြောင့် ၎င်းတို့ကို အသုံးပြုရန် ဘုရားသခင်ကို အမြဲတောင်းဆိုကြသည်။ ဘုရားသခင်က ၎င်းတို့ကို အသုံးမပြုပါက “ဘုရားသခင်က ကျွန်ုပ်ကို အဘယ်သို့ မျက်နှာသာ မပေးနိုင်သနည်း။ ဘုရားသခင်၊ အရေးကြီးသည့်အရာတစ်ခုခုကို လုပ်ဆောင်ရန် ကိုယ်တော် ကျွန်ုပ်ကို အသုံးပြုပါက ကိုယ်တော့်အတွက် အသုံးခံရန် ကျွန်ုပ် ကတိပြုပါ၏” ဟု ဆိုကြသည်။ ဤရည်ရွယ်ချက်မျိုးသည် မှန်ကန်သလော။ ဘုရားသခင်အတွက် အသုံးခံရန်မှာ ကောင်းသည့်အရာတစ်ခု ဖြစ်သော်လည်း ဘုရားသခင်အတွက် အသုံးခံရန် ၎င်းတို့၏ လိုလားမှုနောက်ကွယ်တွင် ကြံရွယ်ချက်များရှိသည်။ ၎င်းတို့ ချစ်သည့်အရာမှာ အဆင့်အတန်းဖြစ်ပြီး ဤသည်မှာ ၎င်းတို့ အာရုံစိုက်သည့်အရာ ဖြစ်သည်။ လူတို့သည် အမှန်တကယ် ကျိုးနွံနာခံနိုင်စွမ်းရှိသည့်အခါ ဘုရားသခင်က ၎င်းတို့ကို အသုံးပြုသည်ဖြစ်စေ၊ မပြုသည်ဖြစ်စေ ဘုရားသခင်နောက်သို့ စိတ်နှလုံးအကြွင်းမဲ့ လိုက်နိုင်စွမ်းရှိကာ အဆင့်အတန်း ရှိသည်ဖြစ်စေ၊ မရှိသည်ဖြစ်စေ ဘုရားသခင်အတွက် အသုံးခံနိုင်စွမ်းရှိကြသည့်အခါ ထိုအခါမှသာ ၎င်းတို့ကို ဆင်ခြင်တုံတရားပိုင်ဆိုင်ပြီး ဘုရားသခင်ကို ကျိုးနွံနာခံသည်ဟု ယူဆနိုင်ပေသည်။ ဘုရားသခင်အတွက် အသုံးခံရန် လူတို့ လိုလားနေကြပြီး ထိုသို့သော လူတို့ကို ဘုရားသခင်က အသုံးပြုရန် လိုလားနေသည့်အချိန်တွင် ကောင်းမွန်သော်လည်း သမ္မာတရားဖြင့် ၎င်းတို့ မပြင်ဆင်ထားပါက ၎င်းတို့ကို ဘုရားသခင် အသုံးပြုရန် မဖြစ်နိုင်ပေ။ လူတို့သည် သမ္မာတရားအတွက် ကြိုးပမ်းပြီး ပူးပေါင်းလုပ်ဆောင်ရန် လိုလားနေပါက ပြင်ဆင်သည့် အဆင့်ရှိရမည်ဖြစ်သည်။ သမ္မာတရားကို လူတို့ နားလည်ကာ ဘုရားသခင်ကို အစစ်အမှန် ကျိုးနွံနာခံနိုင်သည့်နောက်တွင်သာ ၎င်းတို့ကို ဘုရားသခင်က တရားဝင် အသုံးပြုနိုင်လိမ့်မည် ဖြစ်သည်။ ဤလေ့ကျင့်ခြင်း အဆင့်သည် မုချလိုအပ်ပေသည်။ ယနေ့ခေတ် ခေါင်းဆောင်များနှင့် အမှုဆောင်များအားလုံးသည် ဤလေ့ကျင့်သည့် အဆင့်တွင် ရှိကြသည်။ ၎င်းတို့၌ အသက်အတွေ့အကြုံရှိကာ ကိစ္စရပ်များကို စည်းမျဉ်းဖြင့် ကိုင်တွယ်နိုင်သည့်နောက်တွင် ဘုရားသခင်၏ အသုံးပြုခြင်းခံရရန် သင့်တော်ကြလိမ့်မည်ဖြစ်သည်။

လူ့သဘာဝထဲရှိ အမှုအရာများသည် ပြုပြင်ရုံမျှဖြင့် ပြီးသွားသည့် အပြင်ပန်း အပြုအမူများ၊ လက်တွေ့လုပ်ဆောင်မှုများ၊ သို့မဟုတ် အတွေးများနှင့် စိတ်ကူးများကဲ့သို့ မဟုတ်ပေ။ ထိုအရာများကို နည်းနည်းချင်း ဖော်ထုတ်ရမည်ဖြစ်သည်။ ထို့အပြင် ထိုအရာများသည် လူတို့အတွက် ခွဲခြားရန် မလွယ်ကူသကဲ့သို့ ခွဲခြားထားလျှင်ပင် ပြောင်းလဲရန် မလွယ်ပေ။ ထိုသို့လုပ်ဆောင်ခြင်းက လုံလုံလောက်လောက် နက်နဲသော သိနားလည်မှုတစ်ခု လိုအပ်သည်။ လူ၏ သဘာဝကို ငါတို့ အဘယ်ကြောင့် အမြဲ စိစစ်ကြသနည်း။ ယင်းမှာ မည်သည့်အရာ ဆိုလိုသည်ကို သင် နားမလည်သလော။ လူတို့၏ ဖောက်ပြန်ပျက်စီးသော စိတ်သဘောထားများ ထုတ်ဖော်ပြမှုများသည် မည်သည့်နေရာမှ လာသနည်း။ အားလုံးက ၎င်းတို့၏ သဘာဝအတွင်းမှ လာပြီး အားလုံးကို ၎င်းတို့၏ သဘာဝက စိုးမိုးထားသည်။ လူ၏ ဖောက်ပြန်ပျက်စီးသော စိတ်သဘောထားများ တစ်ခုတိုင်း၊ အတွေးနှင့် စိတ်ကူးတိုင်း၊ ရည်ရွယ်ချက်တိုင်းသည် လူ၏ သဘာဝနှင့် အားလုံး ဆက်နွှယ်ပေသည်။ ထို့ကြောင့် လူ၏ သဘာဝကို တိုက်ရိုက် ဖော်ထုတ်ခြင်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို အလွယ်တကူ ဖြေရှင်းနိုင်ပေသည်။ လူတို့၏ သဘာဝကို ပြောင်းလဲရန် မလွယ်ကူသော်လည်း မိမိတို့ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများကို ၎င်းတို့ သိမြင်ကာ ရိပ်စားနိုင်ကြပါက၊ ပြီးလျှင် ယင်းတို့ကို ဖြေရှင်းရန် သမ္မာတရား ရှာဖွေနိုင်ကြပါက ၎င်းတို့၏ စိတ်သဘောထားများကို တဖြည်းဖြည်း ၎င်းတို့ ဖြေရှင်းနိုင်ကြပေသည်။ လူတစ်ဦးသည် မိမိ၏ အသက်စိတ်သဘောထားတွင် ပြောင်းလဲမှုတစ်ခု စွမ်းဆောင်ရရှိပြီးသည်နှင့်တစ်ပြိုင်နက် ၎င်းတို့ထဲတွင် ဘုရားသခင်ကို အတိုက်အခံလုပ်သည့်အရာများ နည်းသည်ထက် နည်းပါးသွားလိမ့်မည်။ လူ၏သဘာဝကို စိစစ်ခြင်း၏ ရည်ရွယ်ချက်မှာ ၎င်းတို့၏ စိတ်သဘောထားများကို ပြောင်းလဲရန် ဖြစ်သည်။ ဤရည်မှန်းချက်ကို သင် သဘောမပေါက်သေးသကဲ့သို့ သင်၏ သဘာဝကို စိစစ်ပြီး သိနားလည်ရုံမျှဖြင့် ဘုရားသခင်ကို သင် ကျိုးနွံနာခံကာ သင်၏ ဆင်ခြင်တုံတရားကို ပြန်ရရှိနိုင်သည်ဟု တွေးထင်သည်။ သင် လုပ်ဆောင်သမျှမှာ စည်းမျဉ်းစည်းကမ်းများကို ကြောင်းကျိုးမမြင်ဘဲ ကျင့်သုံးခြင်းသာ ဖြစ်သည်။ လူတို့၏ မာနထောင်လွှားမှုနှင့် မိမိကိုယ်ကို မှန်ကန်သည်ဟု မှတ်ယူခြင်းတို့အား ငါ တကယ်ကို မဖော်ထုတ်ခြင်းသည် အဘယ်ကြောင့်နည်း။ ၎င်းတို့၏ ဖောက်ပြန်ပျက်စီးသော သဘာဝကိုလည်း ငါ အဘယ်ကြောင့် စိစစ်ရမည်နည်း။ ၎င်းတို့၏ မိမိကိုယ်ကို မှန်ကန်သည်ဟု မှတ်ယူခြင်းနှင့် မာနထောင်လွှားခြင်းတို့ကိုသာ ငါ ဖော်ထုတ်ပါက ပြဿနာ ပြေလည်သွားလိမ့်မည် မဟုတ်။ သို့ရာတွင် ၎င်းတို့၏ သဘာဝကို ငါ စိစစ်ပါက ဤအရာက ခြုံငုံမိသည့် သွင်ပြင်လက္ခဏာများမှာ အလွန် ကျယ်ပြန့်ပြီး ဖောက်ပြန်ပျက်စီးသော စိတ်သဘောထားများအားလုံး ပါဝင်ပေသည်။ ထိုအရာမှာ မိမိကိုယ်ကို မှန်ကန်သည်ဟု မှတ်ယူခြင်း၊ မိမိကိုယ်ကို ကြီးကျယ်ခြင်းနှင့် မာနထောင်လွှားခြင်းတို့နှင့်သက်ဆိုင်သည့် နည်းကျဉ်းသော အအတိုင်းအတာထက်ပိုသည်။ သဘာဝသည် ဤအရာထက် များစွာ ပိုမိုပါဝင်သည်။ ထို့ကြောင့် လူတို့က မိမိတို့၏ လွန်ကဲသော စိတ်ဆန္ဒများတွင်၊ ဆိုလိုသည်မှာ ဘုရားသခင်အပေါ် ၎င်းတို့၏ အမျိုးမျိုးသော တောင်းဆိုချက်များအားလုံးတွင် ဖောက်ပြန်ပျက်စီးသော စိတ်သဘောထားများ မည်မျှ ထုတ်ဖော်ပြနေကြသည်ကိုသာ သတိပြုနိုင်မည်ဆိုလျှင် ကောင်းပေမည်။ လူတို့အနေဖြင့် မိမိတို့ကိုယ်ပိုင် သဘာဝ အနှစ်သာရကို နားလည်သည်နှင့်တစ်ပြိုင်နက် ၎င်းတို့က မိမိတို့ကိုယ်ကို မုန်းတီးကာ ငြင်းပယ်နိုင်ကြသည်။ မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ၎င်းတို့အတွက် လွယ်ကူလိမ့်မည်ဖြစ်ပြီး လမ်းကြောင်းတစ်ခု ရှိကြလိမ့်မည်။ သို့မဟုတ်ပါက သင်တို့သည် ဖြစ်ကြောင်းရင်းမြစ်ကို လုံးဝ ဖော်ထုတ်မိကြလိမ့်မည်မဟုတ်သကဲ့သို့ ဤသည်မှာ မိမိကိုယ်ကို မှန်သည်ဟု မှတ်ယူခြင်း၊ မာနထောင်လွှားခြင်း၊ သို့မဟုတ် မာန၊ သို့မဟုတ် သစ္စာစောင့်သိမှု လုံးဝ မရှိခြင်းသာ ဖြစ်သည်ဟု ပြောကြလိမ့်မည်။ ထိုသို့သော အပေါ်ယံ အကြောင်းအရာများအကြောင်း ပြောဆိုခြင်းသည် သင်၏ ပြဿနာကို ဖြေရှင်းပေးနိုင်သလော။ လူ၏ သဘာဝကို ဆွေးနွေးရန် လိုအပ်ချက်တစ်ခုတလေ ရှိသလော။ အစအဦးတွင် အာဒံနှင့် ဧဝတို့၏ သဘာဝမှာ အဘယ်နည်း။ ၎င်းတို့အတွင်းတွင် ပွင့်လင်းသော သစ္စာဖောက်မှုကို မဆိုထားနှင့် တမင်ရည်ရွယ်သော အတိုက်အခံလုပ်ခြင်း မရှိပေ။ ဘုရားသခင်ကို ကျိုးနွံနာခံခြင်းက မည်သည့်အရာဖြစ်သည်ကို မဆိုထားနှင့်၊ ဘုရားသခင်ကို အတိုက်အခံလုပ်ခြင်းက မည်သည့်အရာဖြစ်သည်ကိုပင် ၎င်းတို့ မသိခဲ့ကြချေ။ စာတန်က ဖြန့်ဖြူးသည့် မည်သည့်အရာကိုမဆို ၎င်းတို့ စိတ်နှလုံးထဲတွင် လက်ခံခဲ့ကြသည်။ ယခုတွင် စာတန်သည် လူတို့က ဘုရားသခင်ကို အရာခပ်သိမ်းတွင် ပုန်ကန်ကာ အတိုက်အခံလုပ်နိုင်ပြီး သူ့ကို ဆန့်ကျင်ရန် နည်းမျိုးစုံ ကြံဆနိုင်သည့်အတိုင်းအတာတစ်ခုအထိ လူသားမျိုးနွယ်ကို ဖောက်ပြန်ပျက်စီးစေပြီး ဖြစ်သည်။ လူ၏ သဘာဝက စာတန်နှင့် အတူတူပင်ဖြစ်သည်မှာ သိသာပေသည်။ လူ၏ သဘာဝက စာတန်၏ သဘာဝဖြစ်သည်ဟု ငါ အဘယ်ကြောင့် ဆိုသနည်း။ စာတန်သည် ဘုရားသခင်ကို အတိုက်အခံလုပ်သူဖြစ်ပြီး လူတို့တွင် ဆိုးယုတ်သော သဘာဝများရှိကြသောကြောင့် ၎င်းတို့သည် စာတန်နှင့် သက်ဆိုင်ကြ၏။ လူတို့သည် ဘုရားသခင်ကို အတိုက်အခံလုပ်ရန် အမှုအရာများကို တမင်တကာ မလုပ်ကောင်း မလုပ်ဆောင်နိုင်သော်လည်း ၎င်းတို့၏ ဆိုးယုတ်သော သဘာဝကြောင့် ၎င်းတို့၏ အတွေးများအားလုံးသည် ဘုရားသခင်အပေါ် အတိုက်အခံလုပ်တတ်ကြလေသည်။ လူတို့သည် မည်သည့်အရာကိုမျှ လုံးဝ မလုပ်ဆောင်လျှင်ပင် လူ၏အတွင်းပိုင်း အနှစ်သာရသည် ဘုရားသခင်ကို အတိုက်အခံ လုပ်သည့် တစ်စုံတစ်ရာအဖြစ်သို့ ပြောင်းလဲပြီးဖြစ်သောကြောင့် ၎င်းတို့သည် ဘုရားသခင်ကို အတိုက်အခံလုပ်နေကြဆဲ ဖြစ်သည်။ ထို့ကြောင့် မျက်မှောက်ခေတ်လူသည် အသစ်ဖန်ဆင်းခံထားရသည့်လူနှင့် ကွဲပြားခြားနားသည်။ ယခင်က လူတို့အတွင်းတွင် အတိုက်အခံလုပ်ခြင်း၊ သို့မဟုတ် သစ္စာဖောက်ဖျက်ခြင်း မရှိခဲ့၊ ၎င်းတို့သည် အသက်နှင့်ပြည့်ခဲ့ကြပြီး မည်သည့် ဆိုးယုတ်သော သဘာဝမျှ၏ စိုးမိုးခြင်းမခံခဲ့ရပေ။ လူတို့အတွင်းတွင် ဆိုးယုတ်သော သဘာဝ၏ အုပ်စိုးမှု၊ သို့မဟုတ် နှောင့်ယှက်မှုမရှိပါက မည်သည့်အရာကို ၎င်းတို့ လုပ်ဆောင်သည်ဖြစ်စေ ဘုရားသခင်ကို အတိုက်အခံ လုပ်ခြင်းအဖြစ် ယူဆ၍ မရနိုင်ပေ။ 

သဘာဝသည် မည်သည့်အရာ ဖြစ်ပါသနည်း။ သဘာဝသည် လူ၏ အနှစ်သာရဖြစ်၏။ စိတ်သဘောထားများသည် မိမိ၏ သဘာဝမှ ထုတ်ဖော်ပြခြင်းခံရသည့် အရာများဖြစ်ပြီး စိတ်သဘောထားထဲရှိ အပြောင်းအလဲတစ်ခုမှာ မိမိ၏ ဖောက်ပြန်ပျက်စီးသော စိတ်သဘောထားသည် သန့်စင်စေခြင်း ခံရကာ သမ္မာတရားနှင့် အစားထိုးခံရပြီးဖြစ်ကြောင်းကို ဆိုလိုပေသည်။ ထို့ကြောင့် ထုတ်ဖော်ပြခံရသည့်အရာမှာ ဖောက်ပြန်ပျက်စီးသော စိတ်သဘောထားတစ်ခု မဟုတ်ဘဲ ပုံမှန်လူ့သဘာဝ၏ သရုပ်သကန်တစ်ခု ဖြစ်သည်။ စာတန်သည် လူကို ဖောက်ပြန်ပျက်စီးစေသည့်နောက်တွင် လူသည် စာတန်၏ ပြယုဂ်တစ်ခုနှင့် ဘုရားသခင်ကို အတိုက်အခံလုပ်ပြီး သူ့ကို လုံးဝ သစ္စာဖောက်နိုင်စွမ်းရှိသည့် ဆိုးယုတ်သော အရာတစ်မျိုး ဖြစ်လာခဲ့သည်။ ဘုရားသခင်သည် အဘယ်ကြောင့် လူတို့အား မိမိတို့၏ စိတ်သဘောထားများကို ပြောင်းလဲရန် တောင်းဆိုပါသနည်း။ အဘယ်ကြောင့်ဆိုသော် ဘုရားသခင်သည် နောက်ဆုံးတွင် သူ့ကို သိကျွမ်းခြင်းနှင့်ဆိုင်သည့် ထပ်ဆင့် စစ်မှန်မှုများစွာနှင့် သမ္မာတရား၏ သွင်ပြင်လက္ခဏာများ အားလုံး၏ စစ်မှန်မှုများပိုင်ဆိုင်သည့် လူသားများကို ဖန်တီးလျက် လူတို့ကို စုံလင်စေကာ ရရှိလိုသောကြောင့်တည်း။ ဤကဲ့သို့သော လူများသည် ဘုရားသခင်၏ အလိုတော်နှင့် လုံးဝ ကိုက်ညီကြသည်။ အတိတ်ကာလတွင် လူတို့သည် ဖောက်ပြန်ပျက်စီးသော စိတ်သဘောထားများ ရှိခဲ့ကြပြီး တစ်စုံတစ်ရာကို ၎င်းတို့ လုပ်ဆောင်ခဲ့ချိန်တိုင်းတွင် အမှားတစ်ခု ပြုမိခဲ့ကြသော်လည်း၊ သို့မဟုတ် အတိုက်အခံလုပ်ခြင်းတစ်ခု ပြမိခဲ့ကြသော်လည်း ယခုတွင် လူတို့သည် သမ္မာတရားအချို့ကို သိနားလည်ကြကာ ဘုရားသခင်၏ အလိုတော်နှင့် ကိုက်ညီသည့်အရာများစွာကို လုပ်ဆောင်နိုင်ကြသည်။ သို့ရာတွင် ဤသည်မှာ လူတို့က ဘုရားသခင်ကို သစ္စာမဖောက်ကြဟု မဆိုလိုပေ။ လူတို့က ဤအရာကို လုပ်ဆောင်နိုင်ကြဆဲဖြစ်သည်။ ၎င်းတို့၏ သဘာဝမှ ထုတ်ဖော်ပြသည့်အရာ၏ တစ်စိတ်တစ်ပိုင်းကို ပြောင်းလဲ၍ရနိုင်ပြီး ပြောင်းလဲနိုင်သည့် အစိတ်အပိုင်းသည် လူတို့က သမ္မာတရားနှင့်အညီ လက်တွေ့လုပ်ဆောင်နိုင်သည့် အပိုင်းဖြစ်သည်။ သို့ရာတွင် သင်သည် ယခုတွင် သမ္မာတရားကို လက်တွေ့လုပ်ဆောင်နိုင်ရုံဖြင့် သင်၏ သဘာဝ ပြောင်းလဲပြီးဖြစ်သည်ဟု မဆိုလိုပေ။ ထိုအရာမှာ လူတို့က ဘုရားသခင်နှင့်ပတ်သက်၍ အယူအဆများနှင့် တောင်းဆိုချက်များ အမြဲ ထားရှိတတ်လေ့ရှိကာ ယခုတွင် ကဏ္ဍများစွာ၌ ယင်းတို့ကို မထားရှိကြတော့သည့်ပုံကဲ့သို့ ဖြစ်သည်။ သို့ရာတွင် အချို့သော ကိစ္စရပ်များတွင် ၎င်းတို့သည် အယူအဆများ၊ သို့မဟုတ် တောင်းဆိုချက်များ ရှိနိုင်ကြဆဲဖြစ်ပြီး ဘုရားသခင်ကို သစ္စာဖောက်နိုင်ကြဆဲဖြစ်သည်။ သင်က “ဘုရားသခင် လုပ်ဆောင်သည့် မည်သည့်အရာကိုမဆို ကျွန်ုပ် ကျွန်ုပ် ကျိုးနွံနာခံနိုင်ပြီး စောဒကတက်ခြင်းနှင့် တောင်းဆိုချက်များ မရှိဘဲ ကိစ္စရပ်များစွာတွင် ကျိုးနွံနာခံနိုင်ပါသည်”ဟု ဆိုကောင်းဆိုမည်။ သို့ရာတွင် သင်သည် အချို့သော ကိစ္စများတွင် ဘုရားသခင်ကို သစ္စာဖောက်နိုင်ဆဲ ဖြစ်သည်။ သင်သည် ဘုရားသခင်ကို တမင်တကာ သစ္စာမဖောက်သော်လည်း သူ၏ အလိုတော်ကို နားမလည်သည့်အချိန်တွင် သင် ဆန့်ကျင်နိုင်ဆဲ ဖြစ်သည်။ ထို့ကြောင့် ပြောင်းလဲနိုင်သည့် အပိုင်းသည် မည်သည့်အရာကို ဆိုလိုသနည်း။ ထိုအရာမှာ သင်သည် ဘုရားသခင်၏ အလိုတော်ကို နားလည်သည့်အခါ ကျိုးနွံနာခံနိုင်ပြီး သမ္မာတရားကို နားလည်သည့်အခါ လက်တွေ့လုပ်ဆောင်နိုင်သည်ဟု ဆိုခြင်းသာ ဖြစ်သည်။ သင်သည် အချို့သော ကိစ္စများတွင် သမ္မာတရားကိုဖြစ်စေ၊ ဘုရားသခင်၏ အလိုတော်ကိုဖြစ်စေ နားမလည်ပါက ဖောက်ပြန်ပျက်စီးခြင်းကို ထုတ်ဖော်ပြနိုင်သည့် ဖြစ်နိုင်ခြေရှိနေဆဲ ဖြစ်သည်။ သင်သည် သမ္မာတရားကို နားလည်သော်လည်း အချို့သောအရာများ၏ ဘောင်ခတ်မှုခံရသောကြောင့် လက်တွေ့လုပ်ဆောင်ခြင်း မရှိပါက ဤသည်မှာ သစ္စာဖောက်ဖျက်ခြင်းဖြစ်ပြီး ဤသည်မှာ သင်၏ အနှစ်သာရရှိ တစ်စုံတစ်ရာဖြစ်သည်။ သင်၏ စိတ်သဘောထား မည်မျှပြောင်းလဲနိုင်သည်ဆိုသည့်အရာအတွက် အကန့်အသတ် မရှိသည်မှာ အမှန်ဖြစ်၏။ သမ္မာတရားများကို သင် ရရှိလေ ဘုရားသခင်အပေါ် သင်၏ သိကျွမ်းခြင်းသည် သာ၍ နက်ရှိုင်းလာလေ ဖြစ်သည်၊ သူ့ကို သင် အတိုက်အခံလုပ်ကာ သစ္စာဖောက်မှု လျော့လေဖြစ်လိမ့်မည်။ မိမိ၏ စိတ်သဘောထားကို ပြောင်းလဲရန် ကြိုးစားခြင်းသည် သမ္မာတရားကို လိုက်စားခြင်းအားဖြင့် အဓိက စွမ်းဆောင်ရရှိပြီး မိမိကိုယ်ပိုင် သဘာဝ အနှစ်သာရကို သိနားလည်ခြင်းကို သမ္မာတရားအား သိနားလည်ခြင်းမှတစ်ဆင့် စွမ်းဆောင်ရရှိပေသည်။ အကြင်သူသည် သမ္မာတရားကို အမှန်တကယ် ရရှိသည့်အခါ ၎င်း၏ ပြဿနာအားလုံး ပြေလည်သွားလိမ့်မည်။

ဆောင်းရာသီ၊ ၁၉၉၉ ခုနှစ်


ခရစ်တော်၏ အနှစ်သာရသည် ချစ်ခြင်းမေတ္တာဖြစ်သည်

ခရစ်တော်၏ အနှစ်သာရကို သိခြင်း၏ သွင်ပြင်လက္ခဏာတစ်ခုမှာ လူ့ဇာတိဖြင့် ခရစ်တော်ကို ဖောက်ပြန်ပျက်စီးသော လူသားမျိုးနွယ်ထံမှ ခွဲထုတ်ရန်၊ လူ့ဇာတိဖြင့် ဘုရားသခင်ကို လက်တွေ့ကျသော ဘုရားသခင်အဖြစ် သဘောထားပြီး ကျိုးနွံနာခံရန်ဖြစ်သည်။ နောက်ထပ် သွင်ပြင်လက္ခဏာတစ်ခုမှာ လူ့ဇာတိဖြင့် ဘုရားသခင် လက်တွေ့ကျကျ အမှုပြုခြင်း၊ လက်တွေ့ကျကျ သမ္မာတရား ဖော်ပြခြင်းနှင့် လက်တွေ့ကျကျ လူသားမျိုးနွယ်ကြားတွင် ရှင်သန်နေထိုင်ခြင်းကိုလည်း သင်မြင်ရမည်ဖြစ်သည်။ လူသားမျိုးနွယ်ကို သူ သန့်စင်စေကာ ကယ်တင်ပုံ၊ သူသည် ပရောဖက်၊ တမန်တော်၊ သို့မဟုတ် ပရောဖက်ပြုချက်များ ပေးသူ သို့မဟုတ် ဘုရားသခင်၏ စေလွှတ်ခြင်းခံရသည့် မထင်ရှားသော လူတစ်ဦး မဟုတ်ဘဲ လူ့ဇာတိခံ ဘုရားသခင်၊ ခရစ်တော်နှင့် ဘုရားသခင် ကိုယ်တိုင်ဖြစ်ပုံတို့ကို သင်မြင်ရမည်။ ဤလူ့ဇာတိသည် လူသားမျိုးနွယ်ဝင်တစ်ဦး ဖြစ်သော်လည်း သူသည် ဘုရား၏ သဘောသဘာဝ အနှစ်သာရရှိသော သာမန်လူတစ်ဦး ဖြစ်သည်။ လူ့ဇာတိခံဘုရားသခင်၏ ဘုရားသဘောသဘာဝ အနှစ်သာရကို သိရှိခြင်းသည် အရေးအကြီးဆုံးဖြစ်သည်။ ခရစ်တော်၏ ဘုရားသဘောသဘာဝ အနှစ်သာရကို သက်သေပြဖို့ သင်သတိပြုမိနိုင်သော အချက်အလက်များကို အသုံးပြုခြင်းသည် အနည်းဆုံးအနေဖြင့် သင်လုပ်ဆောင်နိုင်သည့် အရာဖြစ်ရမည်။ ခရစ်တော်၏ ဘုရားသဘောသဘာဝ အနှစ်သာရကို သိရှိရန် ဘုရားနှုတ်ကပတ်တော်များကို သင် စားသောက်ရမည်၊ သူ၏ အမှုတော်ကို တွေ့ကြုံပြီး သူ၏ စိတ်သဘောထားကို သိရှိရမည်။ လူ့ဇာတိခံ ဘုရားသခင်၏ အနှစ်သာရကို သိရှိခြင်းသည် ဘုရားသခင်က ဧကန်အမှန် လူ့ဇာတိခံလာပြီးဖြစ်ကြောင်းနှင့် ဤလူ့ဇာတိသည် အမှန်ပင် ဘုရားသခင်ဖြစ်ကြောင်း လူတို့အား သေချာအောင် လေ့လာစိစစ်စေနိုင်သည့် အကျိုးတရား ရှိလေသည်။ ဤသည်မှာ လူတို့က ဘုရားသခင်အပေါ် စစ်မှန်သည့် ယုံကြည်ခြင်းကို တည်ဆောက်နိုင်ပြီး စစ်မှန်သည့် ကျိုးနွံနာခံမှုနှင့် စစ်မှန်သည့် ချစ်ခြင်းမေတ္တာကို ရရှိနိုင်သည့် တစ်ခုတည်းသော နည်းလမ်းဖြစ်ကာ ဤအကျိုးတရားကို ရရှိသည့်အခါမှသာ သင်သည် ဘုရားသခင်၏ အနှစ်သာရအပေါ် သိနားလည်မှုရှိကြောင်း သက်သေပြနိုင်ပေသည်။ 

ယနေ့တွင် လူတို့သည် ခရစ်တော်နှင့်ဆိုင်သည့် စစ်မှန်သော အသိပညာမရှိကြချေ။ ၎င်းတို့သည် ဘုရားနှုတ်ကပတ်တော်များကို ဖတ်ရှုပြီး ယင်းတို့သည် သမ္မာတရားနှင့် သန့်ရှင်းသော ဝိညာဉ်တော်၏ ဖော်ပြချက် ဖြစ်ကြောင်း ဝန်ခံကြသော်လည်း လူ့ဇာတိကို လုံးဝ အလေးထားခြင်းမရှိကြချေ။ လူ့ဇာတိ၏ ဇာစ်မြစ်မှာ မည်သည့်အရာဖြစ်သည်၊ သို့မဟုတ် လူ့ဇာတိနှင့် ဝိညာဉ်တော်တို့သည် အချင်းချင်း မည်သို့ ဆက်နွှယ်သည်တို့ကို ၎င်းတို့ မသိကြ။ လူများစွာတို့က လူ့ဇာတိသည် နှုတ်ကပတ်တော်များကို ဖော်ပြရန် တည်ရှိကြောင်း၊ သူသည် စကားပြောပြီး အမှုပြုရန် အသုံးပြုခံရကြောင်းနှင့် ယင်းမှာ သူ၏ အမှုတော်ဖြစ်ကြောင်း ယုံကြည်ကြသည်။ လူ့ဇာတိသည် သူ တို့ထိခံရသည့်အချိန်တိုင်းတွင် နှုတ်ကပတ်တော်များ ဖော်ပြပြီး သူသည် စေတမန်တစ်ဦး ဖြစ်ခဲ့သည့်အလား သူ၏ အမှုတော်သည် သူအပြီးသတ်သည်နှင့်တစ်ပြိုင်နက် ပြီးစီးသည်ဟု ၎င်းတို့ ယုံကြည်ကြသည်။ တစ်စုံတစ်ဦးသည် ဤအရာကို ယုံကြည်ပါက ၎င်းတို့ အသိအမှတ်ပြုပြီး ယုံကြည်သည်မှာ လူ့ဇာတိခံ ဘုရားသခင်၊ သို့မဟုတ် ခရစ်တော် မဟုတ်ဘဲ ပရောဖက်တစ်ပါးနှင့် ဆင်တူသည့် တစ်စုံတစ်ဦးမျှသာ ဖြစ်သည်။ လူအချို့ကလည်း “ခရစ်တော်သည် လူပုဂ္ဂိုလ်တစ်ဦးဖြစ်ပြီး လူ့ဇာတိ၌ ဘုရားသခင်၏ အနှစ်သာရက မည်သည့်အရာဖြစ်လင့်ကစား၊ သို့မဟုတ် ဘုရားသခင်၏ မည်သည့် စိတ်သဘောထားကို သူ ဖော်ပြလင့်ကစား ကောင်းကင်ဘုံရှိ ဘုရားသခင်၊ သို့မဟုတ် စကြဝဠာနှင့် အရာခပ်သိမ်းကို အုပ်စိုးသော ဖန်ဆင်းရှင်ကို သူ အပြည့်အဝ ကိုယ်စားမပြုနိုင်ပါ။ သူသည် လူ့ဇာတိခံ ဘုရားသခင် ဖြစ်သကဲ့သို့ မြေကြီးသို့ ကြွလာသည့် ကောင်းကင်ဘုံရှိ ဘုရားသခင်လည်း ဖြစ်သည့်အတွက် အဘယ်ကြောင့် သဘာဝလွန် နိမိတ်လက္ခဏာတစ်ခုတလေ မရှိရသနည်း။ သူ့ထံတွင် ဩဇာအာဏာရှိပါက အဘယ်ကြောင့် အဆင်းနီသော နဂါးကြီးကို သူ မဖျက်ဆီးပါသနည်း”ဟု တွေးကြသည်။ ဤစကားများကို ပြောသောသူတို့သည် ဝိညာဉ်ရေးရာ နားလည်သဘောပေါက်ခြင်း မရှိကြသောသူများသာ ဖြစ်ကြသည်။ ၎င်းတို့သည် လူ့ဇာတိ၌ ဘုရားသခင်၏ အမှုတော်နှင့်ဆိုင်သော စီမံခန့်ခွဲခြင်း နယ်ပယ်၊ သူ၏ ကယ်တင်ခြင်း ရည်ရွယ်ချက်များက မည်သူများဖြစ်သည်၊ မည်သည့်အရာကို သူ ဖော်ပြသည်၊ သို့မဟုတ် မည်သည့်အရာကို လူတို့ သိသင့်ကြသည်ဆိုသည်တိုကို မဆိုထားနှင့်၊ ဘုရားသခင် လူ့ဇာတိခံခြင်းက မည်သည့်အရာဖြစ်သည်ကိုပင် နားမလည်ကြချေ။ လူ့ဇာတိခံ ဘုရားသခင်၏ အနှစ်သာရသည် ဘုရားသခင်၏ အနှစ်သာရဖြစ်ပြီး သူသည် ဘုရားသခင်ကိုယ်စား အရာရာကို လုပ်ဆောင်နိုင်၏။ သူသည် ဘုရားသခင် ကိုယ်တော်တိုင်ဖြစ်ပြီး သူ လုပ်ဆောင်ရန် ဆန္ဒရှိသည့်အရာတိုင်းကို လုပ်ဆောင်နိုင်သည်။ သို့ရာတွင် ဤအကြိမ် ဘုရားသခင် လူ့ဇာတိခံခြင်းသည် သူ၏ စီမံခန့်ခွဲမှု နယ်ပယ်ရှိ အမှုတော်၏ နောက်ဆုံးအဆင့်ကို လုပ်ဆောင်ရန်ဖြစ်ပြီး ယင်းသည် အရာခပ်သိမ်းအပေါ် အုပ်စိုးခြင်း၊ သို့မဟုတ် တိုင်းနိုင်ငံများအပေါ် အုပ်စိုးခြင်းနှင့် မည်သို့မျှ ပတ်သက်ခြင်းမရှိချေ။ ယင်းသည် ထိုအရာများနှင့် လုံးဝ ပတ်သက်ခြင်း မရှိချေ။ ထို့ကြောင့် သင် သိရှိရန် လိုအပ်သည့်အရာမှာ အမှုတော်၏ ဤအဆင့်အတောအတွင်းတွင် လူတို့ ကြုံမည့်အရာနှင့် နားလည်နိုင်သည့်အရာ၊ အမှုတော်၏ ဤအဆင့်နှင့်ဆိုင်သော အနှစ်သာရ၊ ခရစ်တော်၏ အရာအားလုံးနှင့် ဖြစ်ခြင်း၊ ပြီးလျှင် သူ၏ စိတ်သဘောထား ဖော်ပြချက်တို့ ဖြစ်သည်။ ခရစ်တော် ဖော်ပြသည့်အရာသည် ဘုရားသခင်၏ အနှစ်သာရ ဖြစ်သလော။ ဘုရားသခင်၏ စိတ်သဘောထားလော။ ဟုတ်ပေ၏။ သို့ရာတွင် ဤသည်မှာ ရှိသမျှအရာ ဖြစ်သလော။ ယခု သင်တို့ကို ငါအမှန်ပြောနေခြင်းဖြစ်သည်။ ဤသည်မှာ ရှိသမျှအရာ မဟုတ်။ ယင်းမှာ သေးငယ်ပြီး ကန့်သတ်ထားသည့် အစိတ်အပိုင်းတစ်ခု၊ လူတို့က ပကတိမျက်စိဖြင့် မြင်နိုင်သည့်အရာ၊ ၎င်းတို့ တွေ့ကြုံခံစားနိုင်သည့်အရာနှင့် ဘုရားသခင် လူ့ဇာတိခံပြီးယူစဉ်တွင် ၎င်းတို့က မိမိတို့ ဉာဏ်များဖြင့် သဘောပေါက်နားလည်နိုင်သည့်အရာသာ ဖြစ်သည်။ ဤသည်မှာ အရာရာ မဟုတ်သကဲ့သို့ ဘုရားသခင်၏ အစီအစဉ်အတွင်းတွင် လုပ်ဆောင်ရမည့် အမှုတော်မျှသာ ဖြစ်သည်။

လူ့ဇာတိခံ ဘုရားသခင်ကို အရှင်းလင်းဆုံး မည်သို့ ရှင်းပြ၍ ရနိုင်သနည်း။ ရိုးရှင်းစွာ ပြောရလျှင် ယင်းမှာ ဘုရားသခင်က ကမ္ဘာမြေပေါ်တွင် အသွင်သဏ္ဌာန် ယူခြင်းဖြစ်သည်။ ယင်းမှာ ပုံမှန်လူတစ်ဦးအဖြစ် လူ့ဇာတိကို ယူတင်ဝတ်ဆင်သည့် ဘုရားသခင်၏ ဝိညာဉ်တော် ဖြစ်သည်။ ဘုရားသခင်၏ ဝိညာဉ်တော်သည် လူ့ဇာတိဖြင့်ရှိပါက အခြားနေရာတွင် သူ တည်ရှိသေးပါ၏လော။ တည်ရှိပါသည်။ ဘုရားသခင်သည် စကြဝဠာနှင့် အရာခပ်သိမ်းအပေါ် အုပ်စိုးပြီး စကြဝဠာတစ်ခုလုံးတွင် ထိုစကြဝဠာကို အုပ်စိုးနေသည့် ဘုရားတစ်ပါးတည်းသာ ရှိသည်။ သူသည် အနန္တတန်ခိုးရှင်ဖြစ်ပြီး ယခုတွင် လူ့ဇာတိခံယူကာ ကမ္ဘာမြေသို့ ကြွဆင်းလာပြီ ဖြစ်သည်။ သူသည် ကမ္ဘာမြေပေါ်တွင်သာ လူ့ဇာတိခံယူကာ အမှုတော်ကို လုပ်ဆောင်ပြီး အခြားမည်သည့်နေရာတွင်မျှ ထိုအရာနှင့်ပတ်သက်၍ ဒုက္ခခံခြင်းမရှိဟူ၍ လူတို့ စိတ်ကူးသကဲ့သို့ မဟုတ်ပေ။ ယခင်က ညီအစ်မတစ်ဦးကို “ယခုတွင် ဘုရားသခင်သည် လူ့ဇာတိဖြင့် ကမ္ဘာမြေပေါ်တွင် ရှိသဖြင့် ကောင်းကင်ဘုံတွင် ဘုရားတစ်ပါးတလေ ရှိပါသေးသလော”ဟု ငါ မေးခဲ့သည်။ သူသည် တစ်မိနစ်ကြာ စဉ်းစားပြီး “ဘုရားသခင် တစ်ပါးတည်သာရှိပြီး သူသည် ယခုတွင် ကမ္ဘာမြေပေါ်တွင် ရှိသောကြောင့် ကောင်းကင်ဘုံတွင် ယခု ဘုရားသခင် မရှိပါ” ဟု ပြောလေသည်။ ဤသည်မှာ တစ်ဖန် မှားယွင်း၏။ ဘုရားသခင်သည် စကြဝဠာနှင့် အရာခပ်သိမ်းအပေါ် အုပ်စိုးပြီး ဘုရားသခင်သည် ဝိညာဉ်တော်ဖြစ်၏။ သူသည် ဤနေရာ ကမ္ဘာမြေပေါ်တွင် ရှိသော်လည်း ကောင်းကင်ဘုံရှိ အရာခပ်သိမ်းတို့အပေါ် အုပ်စိုးဆဲဖြစ်ကာ ကမ္ဘာမြေပေါ်တွင် သူ၏ အမှုကို ပြု၏။ သို့ဆိုလျှင် ငါက “ယင်းမှာ ဘုရားသခင်၏ ဝိညာဉ်တော်သည် တစ်ခါတစ်ရံ ထွက်ခွာသွားသည်ဟုလည်း ဆိုလိုပါသလော”ဟု မေးခဲ့သည်။ သူသည် တစ်ခဏကြာ စဉ်းစားပြီး “သူသည် ထွက်ခွာရကောင်း ထွက်ခွာရနိုင်ပြီး တစ်ခါတစ်ရံ လူ့ဇာတိက မည်သည့်အရာကိုမျှ မသိပါ။ လူ့ဇာတိက ပုံမှန် အသက်ရှင်သည့်အခါ ဝိညာဉ်တော် ထွက်ခွာသွာပြီး လူ့ဇာတိက စကားပြောရမည့်အချိန်တွင် ပြန်လာသည်။ လူ့ဇာတိက အိပ်နေစဉ်တွင် ဝိညာဉ်တော်သည် အခြားအရာများကို သွားလုပ်ကောင်းလုပ်နိုင်သော်လည်း လူ့ဇာတိက နိုးသည့်အခါ ပြန်လာကာ လူ့ဇာတိနှင့်အတူ စကားပြောကာ အမှုပြုပါသည်။ လုပ်စရာ အလုပ်မရှိလျှင် လူ့ဇာတိသည် ပုံမှန်လူသား လုပ်ရပ်များတွင် ပါဝင်ဆောင်ရွက်နေခြင်းနှင့် သာမန်လူသား သရုပ်သကန်များကို ပြသနေခြင်းသာ ဖြစ်မည်”ဟု ပြောလေသည်။ ဤသည်မှာ လူများစွာ တွေးထင်သည့်အရာ ဖြစ်သည်။ “ဘုရားသခင်၏ ငွေကို မည်သို့ ခွဲဝေသတ်မှတ်သည်ကို ကျွန်ုပ် မသိပါ။ အခြားတစ်စုံတစ်ဦးကို ပေးထားခြင်းများ ဖြစ်နိုင်မည်လား”ဟု စိုးရိမ်သည့် အခြားသူများရှိ၏။ လူသား စိတ်များသည် အမှန်တကယ် ရှုပ်ထွေး၏။ မကောင်းသည့် ရည်ရွယ်ချက်ရှိသော စိတ်များရှိသည့် လူတို့သည် သမ္မာတရားကို လိုက်စားရန် အဘယ်သို့ မျှော်လင့်နိုင်ရသနည်း။ အတိုချုပ်ပြောရလျှင် ဘုရားသခင် လူ့ဇာတိခံခြင်း အနှစ်သာရကို သိရှိခြင်းဖြစ်စေ၊ သူ၏ စိတ်သဘောထားကို သိရှိခြင်းဖြစ်စေ ဘုရားသခင်ကို သိကျွမ်းခြင်းတွင် သိပ်လွယ်ကူသော အလုပ်များ မဟုတ်ချေ။ လူ့ဇာတိ၌ ဘုရားသခင်၏ အမှုတော် အတောအတွင်းတွင် သင်တွေ့ကြုံခံစားကာ ကြုံနိုင်သည့် မည်သည့်အရာမဆိုသည် သင်သိသင့်သောအရာဖြစ်ပြီး သင် ထိတွေ့၍ မရနိုင်သည့်အရာများနှင့်ပတ်သက်၍ ဖြစ်ကတတ်ဆန်း ယူဆချက်များကို မပြုလုပ်သင့်ပေ။ ဥပမာအားဖြင့် “ဘုရားသခင်၏ လူ့ဇာတိ ထွက်ခွာသည့်နောက်တွင် မည်သည့် ပုံသဏ္ဌာန်ဖြင့် ဘုရားသခင် ပေါ်ထွန်းပြီး သူ၏ အမှုတော်ကို တစ်ဖန် လုပ်ဆောင်လိမ့်မည်နည်း။ ကျွန်ုပ်တို့အား ကမ္ဘာမြေပေါ်တွင် လာတွေ့ဦးမည်လော”ဟူ၍ ဖြစ်သည်။ ယနေ့ခေတ် လူအများစုသည် ဤပြင်ပအရာများကို အာရုံစိုက်ကြပြီး ယင်းတို့သည် ခရစ်တော်၏ အနှစ်သာရ လုံးဝ မပါဝင်ပေ။ ယင်းတို့ကို နားလည်ရန်မှာ အမှန်တကယ် အသုံးမဝင်ပေ။ သင် နားလည်ရန် မလိုအပ်သည့်အရာအချို့ ရှိပြီး လိုအပ်သည့်အချိန်ရောက်သည့်အခါ သင်နားလည်လိမ့်မည်။ ဤအရာများကို သင် နားလည်ခြင်း ရှိမရှိဆိုသည်မှာ ဆက်စပ်မှုမရှိသကဲ့သို့ ယင်းတို့သည် လူ့ဇာတိခံ ဘုရားသခင်၌ လူတို့၏ ယုံကြည်ခြင်း၊ ခရစ်တော်၌ ယုံကြည်ခြင်း၊ သို့မဟုတ် ခရစ်တော်နောက်လိုက်ခြင်းတို့အပေါ် အနည်းငယ်မျှ သက်ရောက်မှုမရှိပေ။ ယင်းတို့သည် သမ္မာတရားကို လူတို့၏ လိုက်စားခြင်း၊ သို့မဟုတ် မိမိတို့တာဝန်ကို ကောင်းစွာ ဖြည့်ဆည်းခြင်းတို့ကိုလည်း အနည်းငယ်မျှ သက်ရောက်မှုမရှိသကဲ့သို့ ယင်းတို့ကို သင်သိပါကလည်း သင်၏ ယုံကြည်ခြင်းတစ်ခုတလေကိုမျှ တိုးပွားစေမည် မဟုတ်ပေ။ အတိတ်ကာလတွင် ပရောဖက်တို့သည် နိမိတ်လက္ခဏာနှင့် အံ့ဖွယ်ရာတို့ကို ပြကြပြီး လူတို့ မည်သည့်အရာကို ရရှိခဲ့ကြသနည်း။ ဤအရာများမှ စွမ်းဆောင်ရရှိသမျှသည် လူတို့အား ဘုရားသခင်၏ တည်ရှိခြင်းကို အသိအမှတ်ပြုစေခြင်းသာ ဖြစ်၏။ ထိုပရောဖက်များသည် ဘုရားသခင်၏ အနှစ်သာရ မရှိခဲ့ကြသောကြောင့် နိမိတ်လက္ခဏာများ မည်မျှ ၎င်းတို့ ပြနိုင်ကြသည်ဖြစ်စေ ၎င်းတို့သည် ဘုရားသခင် မဟုတ်ကြပေ။ လူ့ဇာတိခံ ဘုရားသခင်တွင် ဘုရားသခင်၏ အနှစ်သာရ ရှိသောကြောင့် နိမိတ်လက္ခဏာများ မပြုသော်လည်း သူသည် ဘုရားသခင် ဖြစ်နေဆဲ ဖြစ်သည်။ သူသည် နိမိတ်လက္ခဏာနှင့် အံ့ဖွယ်ရာများကို မပြခြင်းမှာ ထိုနိမိတ်လက္ခဏာများကို သူမပြနိုင်ဟု မဆိုလိုပေ။ သူ၏ နှုတ်ကပတ်တော်သည် အရာရာကို ပြီးမြောက်နိုင်ခြင်းမှာ နိမိတ်လက္ခဏာနှင့် အံ့ဖွယ်ရာများကို ပြခြင်းထက် သာ၍ပင် တန်ခိုးကြီးမားပေသည်။ ယင်းသည် သာ၍ပင် ကြီးမားသော နိမိတ်လက္ခဏာတစ်ခု ဖြစ်သည်။ ဘုရားသခင်၏ အနှစ်သာရနှင့် စိတ်သဘောထားကို သိကျွမ်းခြင်းအား လိုက်စားခြင်းသည် အလွန် အရေးပါ၏။ ယင်းသည် သင်၏ အသက်ဝင်ရောက်မှုအဖို့ အလွန် အကျိုးရှိပြီး ဤသည်မှာ ဘုရားသခင်၌ ယုံကြည်ခြင်းနှင့်ဆိုင်သည့် မှန်ကန်သော လမ်းကြောင်း ဖြစ်သည်။

ဘုရားသခင်သည် လူ့ဇာတိဖြင့် အမှုပြုသည့်အခါ ဘုရားသခင်၏ အရာအားလုံးနှင့် ဖြစ်ခြင်း၊ သူ၏ အနှစ်သာရနှင့် သူ၏ စိတ်သဘောထားတို့ကို လူတို့ ကြုံရပြီး အတွေ့မြင်ရဆုံးသော အချိန်ဖြစ်သည်ကို သင်တို့ သိသင့်၏။ ယင်းသည် ဘုရားသခင်ကို သိရှိရန်အတွက် အကောင်းဆုံးသော အခွင့်အရေး ဖြစ်သည်။ ၎င်းတို့သည် ဘုရားသခင်ထံ တိုးဝင်ချဉ်းကပ်ခွင့် မရှိခဲ့ကြသောကြောင့် အတိတ်ကာလတွင် လူတို့ ပြောဆိုသည့် ဘုရားသခင်၏ လုပ်ရပ်များနှင့် သူ၏ စိတ်သဘောထားကို သိရှိခြင်းကို စွမ်းဆောင်ရရှိရန် ခက်ခဲခဲ့သည်။ မောရှေသည် ထိုအချိန်က ယေဟောဝါက သူ့ထံသို့ ပေါ်ထွန်းသည်ကို မြင်သည့်အခါတွင် ယေဟောဝါ လုပ်ဆောင်ခဲ့သည့်အရာအချို့ကိုသာ မြင်ခဲ့သည်။ ဘုရားသခင်နှင့်သက်ဆိုင်၍ လက်တွေ့ကျသည့် အသိပညာမည်မျှ သူ ရှိခဲ့ပါသနည်း။ ယနေ့ခေတ် လူတို့ သိရှိကြသည့်အရာထက် ကြီးမြတ်သလော။ ယနေ့ခေတ် လူတို့ သိရှိကြသည့်အရာထက် သာ၍ လက်တွေ့ကျသလော။ မဟုတ်ပေ။ ဣသရေလ၌ သူ၏ အမှုတော်အတောအတွင်းတွင် ဘုရားသခင်သည် သူ၏ အမှုများစွာကို ထုတ်ဖော်ပြခဲ့သည်။ ယေဟောဝါက နိမိတ်လက္ခဏာများ ပြုသည်ကို လူများစွာတို့က မြင်ခဲ့ကြပြီး အချို့မှာ ယေဟောဝါနောက်ကျော၏ ပုံရိပ်ကိုပင် တွေ့မြင်ခဲ့ကြသည်။ ကောင်းကင်တမန်များကိုလည်း လူများစွာက မြင်ခဲ့ကြသည်။ သို့တိုင် လူမည်မျှသည် နောက်ဆုံးတွင် ဘုရားသခင်ကို သိရှိလာကြသနည်း။ အလွန်နည်းပါခဲ့၏။ ဘုရားသခင်ကို အမှန်တကယ် သိရှိခဲ့သူ မည်သူမျှမရှိသလောက် ဖြစ်ခဲ့သည်။ သူမည်သည့်အမှုကို ပြုနေသည်၊ သူ့အမှု၏ ရည်ရွယ်ချက်က မည်သည့်အရာဖြစ်သည်၊ သူ၏ ရည်ရွယ်ချက်များ မည်သည့်အရာဖြစ်သည်၊ လူသားမျိုးနွယ်အပေါ် သူ၏ သဘောထားက မည်သည့်အရာဖြစ်သည်၊ စာတန်၏ ဖောက်ပြန်ပျက်စီးစေခြင်း ခံခဲ့ရသည့် လူသားမျိုးနွယ်၏ အခြေအနေများနှင့် အနှစ်သာရတို့က မည်သည့်အရာများ ဖြစ်သည် စသည်တို့ကို ဘုရားသခင်က လူတို့ကို တေ့တေ့ဆိုင်ဆိုင် ပြောပြသောကြောင့် နောက်ဆုံးသောကာလ၏ လူတို့သည်သာ ဘုရားသခင် လူ့ဇာတိ၌ရှိစဉ်တွင် သူ၏အမှုကို ၎င်းတို့ တွေ့ကြုံရသည့်အခါ ဘုရားသခင်နှင့်ဆိုင်သည့် အသိပညာများစွာ ရှိနိုင်ကြလေသည်။ ဘုရားသခင်သည် ဧကန်အမှန် ဤမျှလက်တွေ့ကျပြီး ဤမျှစစ်မှန်ကြောင်း၊ သူသည် ဧကန်အမှန် လူသားမျိုးနွယ်အတွက် ဤရည်ရွယ်ချက် ရှိကြောင်းနှင့် သူသည် ဧကန်အမှန် ဤစိတ်သဘောထား ရှိကြောင်းတို့ကို ဖော်ထုတ်သည့် ဤနှုတ်ကပတ်တော်များမှတစ်ဆင့်သာ လူတို့ မြင်နိုင်ပေသည်။ သူ၏ နှုတ်ကပတ်တော်များသည် ဧကန်အမှန် အလွန် အံ့ဖွယ်ကောင်း၏၊ သူ၏ ဉာဏ်ပညာသည် ဧကန်အမှန် ဤမျှ နက်နဲပြီး လူသားမျိုးနွယ်အတွက် သူ၏ ကရုဏာသည် ဧကန်အမှန် ဤမျှ စစ်မှန်ပေသည်။ ဘုရားသခင် ပြောဆိုပြီးဖြစ်သည့် ဤနှုတ်ကပတ်တော်များအားလုံးသည် သူ၏ အမှုတော်၊ သူ၏ မေတ္တာ၊ စိတ်သဘောထားနှင့် သူ၏ လုပ်ဆောင်ချက်များကို သက်သေခံလေသည်။ ငါတို့သည် ဘုရားသခင်၏ အမှုတော်ကို တွေ့ကြုံခြင်းအားဖြင့် ဤအရာများကို ကိုယ်တိုင်ကိုယ်ကျ တွေ့ကြုံကြသည်။ ဘုရားသခင် ပြောဆိုသည့် နှုတ်ကပတ်တော်များသည် အလွန် လက်တွေ့ကျပြီး အလွန် စစ်မှန်၏။ ဘုရားသခင်၏ ချစ်ခြင်းမေတ္တာနှင့် လူသားမျိုးနွယ်အတွက် သည်းခံခြင်းတို့သည် ဧကန်အမှန် အဆုံးမဲ့ဖြစ်ကြောင်း လူတို့ တွေ့ကြုံကြသည်။ လူတို့ကို ကယ်တင်ရန် ဘုရားသခင်၏ ရည်ရွယ်ချက်သည် သူ၏ အမှုတော်နှင့် သူပြောသည့် နှုတ်ကပတ်တော်များတွင် ပေါ်လွင်ထင်ရှားလေသည်။ ဤသို့အားဖြင့် လူများက မိမိတို့၏ တကယ့် အတွေ့အကြုံတွင် ထိုအရာကို မြည်းစမ်းနိုင်ရန် ဖြစ်သည်။ ထို့ကြောင့် လူ့ဇာတိခံ ဘုရားသခင်၏ အနှစ်သာရအား သိရှိခြင်းကို လူ့ဇာတိ၌ ဘုရားသခင်၏ အမှုတော် အချိန်ကာလအတောအတွင်းတွင်သာ စွမ်းဆောင်ရရှိနိုင်ပြီး ဤအချိန်ကာလ၏ ပြင်ပတွင် သင်နားလည်သည့် မည်သည့်အရာမဆိုသည် လက်တွေ့မကျပေ။ ဘုရားသခင်သည် လူ့ဇာတိ၌ သူ၏အမှုတော်ကို ပြီးမြောက်ကာ ထွက်ခွာသည့်နောက်တွင် သူ၏ အမှုတော်သည် သင်တွေ့ကြုံရန် ကြိုးစားသည့် ယခုအချိန်လောက် လက်တွေ့ကျလိမ့်မည် မဟုတ်။ ဤသည်မှာ အဘယ့်ကြောင့်ဆိုသော် ယနေ့တွင် သင်သည် ဘုရားသခင်၏ အမှုတော်ကို မြင်နိုင်ပြီး ထိတွေ့နိုင်သောကြောင့် ဖြစ်သည်။ ဘုရားသခင်သည် သူ၏ အမှုတော်ကို လူတို့နှင့် စဉ်ဆက်မပြတ် တေ့တေ့ဆိုင်ဆိုင် လုပ်ဆောင်နေပြီး သူစကားပြောပုံနှင့် အမှုပြုပုံတို့ကို ၎င်းတို့ ကိုယ်တိုင်ကိုယ်ကျ တွေ့ကြုံကြပြီး ဖြစ်သည်။ ထိုအချိန်က ပေတရု၏ အတွေ့အကြုံသည် ယနေ့ သင်တို့၏ အတွေ့အကြုံလောက် မစစ်မှန်ခဲ့ပေ။ ယုဒပြည်တွင် သခင်ယေရှု၏ အမှုတော်အတောအတွင်း ပေတရုသည် သခင်ယေရှုနောက် လိုက်ခဲ့ပြီး ဘုရားသခင်၏ မည်သည့်အရာက လက်တွေ့ကျကာ နှစ်သက်ဖွယ်ဖြစ်ခဲ့သည်ကို တွေ့ကြုံခဲ့သော်လည်း ထိုအချိန်က သူ၏ ဝိညာဉ်ရင့်ကျက်မှု နည်းပါခဲ့ပြီး သူ တွေ့ကြုံခဲ့သည့်အရာမှာ အပေါ်ယံ ဖြစ်ခဲ့သည်။ ယေရှု ထွက်သွားသည့်နောက်တွင် ပေတရုသည် ယေရှု၏ နှုတ်ကပတ်တော်များကို သေချာပြန်စဉ်းစားကာ တစိမ့်စိမ့်တွေးပြီး သူ၏ သိနားလည်မှုကို နက်ရှိုင်းစေခဲ့ကာ သာ၍ ရရှိခဲ့သည်။ သူ၏ အမှုတော်အတောအတွင်း ယေရှုသည်လည်း ဘုရားသခင်၏ အရာအားလုံးနှင့် ဖြစ်ခြင်းအချို့၊ သူ၏ မေတ္တာကျေးဇူးတော်၊ သူ၏ သနားကရုဏာ၊ လူသားမျိုးနွယ်အတွက် သူ၏ ကယ်တင်ခြင်းနှင့် ၎င်းတို့အတွက် သူ၏ အဆုံးမရှိ သည်းခံခြင်းနှင့် ကျေးဇူးတော်တို့ကို ဖော်ပြခဲ့သည်။ ထိုအချိန်က သူ့နောက်လိုက်ခဲ့သော လူတို့သည် ဤအရာအချို့ကို တွေ့ကြုံနိုင်ခဲ့ကြပြီး နောက်ပိုင်းတွင် ရောက်လာသည့်လူများသည် ယင်းတို့ကို ထိုအချိန်က လူများလောက် နက်ရှိုင်းစွာ လုံးဝ မတွေ့ကြုံနိုင်ခဲ့ကြချေ။ ထို့အပြင် လူတို့သည် သန့်ရှင်းသော ဝိညာဉ်တော်၏ တို့ထိခြင်းခံရပြီး ဘုရားသခင်၏ ရည်ရွယ်ချက်ကို သဘောပေါက်လျက် ဘုရားသခင်ထံ ဆုတောင်းသည့်အခါ ထိုနေ့ရက်ကာလများတွင် ၎င်းတို့ တွေ့ကြုံခဲ့သည်မှာ မသဲကွဲသကဲ့သို့ ရေးရေးမျှသာရှိခဲ့သည်။ ယင်းမှာ တိကျစွာ သဘောပေါက်ရန် ခက်ခဲသော အချိန်ကာလများ ဖြစ်ခဲ့ပြီး မိမိတို့၏ သိနားလည်မှုက မှန်ကန်တိကျကြောင်းကို မည်သူမျှ မသေချာနိုင်ခဲ့ကြချေ။ ထို့ကြောင့် ပေတရုသည် နောက်ဆုံးတွင် ဖမ်းဆီးခြင်းခံရကာ ထောင်ချခံရသည့်အခါ သူ့ကို မည်သို့ထုတ်ရမည်ဆိုသည်ကို လူအချို့က ကြိုးစား၍ပင် အဖြေရှာခဲ့ကြသည်။ အမှန်တွင် ထိုအချိန်က ယေရှု၏ ရည်ရွယ်ချက်မှာ ပေတရုသည် သူ၏ နောက်ဆုံး သက်သေခံချက်အဖြစ် ကားစင်တင်သတ်ခံရရန် ဖြစ်ခဲ့သည်။ သူ၏ ခရီးက အဆုံးသတ်တစ်ခုသို့ ရောက်လာပြီးဖြစ်ကာ သူ့အနေဖြင့် ကောင်းမွန်သော ခရီးပန်းတိုင်ရှိရန်အလို့ငှာ ဤသို့ဖြင့် သက်သေခံချက်ပေးရန် ဘုရားသခင်က သူ့အတွက် စီစဉ်ခဲ့ပေသည်။ ဤသည်မှာ ပေတရု လျှောက်ခဲ့သည့် လမ်းကြောင်း ဖြစ်သည်။ ပေတရုသည် မိမိလမ်းကြောင်း၏ အဆုံးသတ်သို့ ရောက်လာချိန်တွင် ယေရှု၏ စစ်မှန်သော ရည်ရွယ်ချက်ကို သူ နားမလည်ခဲ့သေးချေ။ ယေရှု သူ့ကို ပြောသည့်အချိန်တွင် ဆိုလိုသည့်အရာကိုသာ သူနားလည်ခဲ့သည်။ သို့ဆိုလျှင် ဘုရားသခင်၏ အနှစ်သာရကို သင် နားလည်လိုပါက ဘုရားသခင် လူ့ဇာတိဖြင့် ရှိနေစဉ် နားလည်အောင် လုပ်ဆောင်သည်မှာ အကျိုးအရှိဆုံး ဖြစ်သည်။ သင်သည် မြင်နိုင်၏၊ ထိတွေ့၊ ကြားသိကာ နက်ရှိုင်းစွာ ခံစားနိုင်၏။ လူ့ဇာတိဖြင့် ဘုရားသခင်၏ အမှုတော် ပြီးစီးသည့်နောက်မှ သန့်ရှင်းသော ဝိညာဉ်တော် အမှုပြုပုံကို သင် တွေ့ကြုံရန်နှင့် ပြန်ကြည့်ရန် ကြိုးစားပါက သင်၏ အတွေ့အကြုံသည် ယင်းသည် ထိုမျှ နက်နဲလိမ့်မည် မဟုတ်သကဲ့သို့ သင်ရရှိမည့် မည်သည့်သိနားလည်မှုမဆိုသည်လည်း အပေါ်ယံဖြစ်လိမ့်မည်။ ထိုအချိန်တွင် ဘုရားသခင်သည် လူတို့၏ ဖောက်ပြန်ပျက်စီးသော စိတ်သဘောထားများကို စစ်ဆေးရုံသာ စစ်ဆေးနိုင်လိမ့်မည်။ စစ်ဆေးခံရပြီးသည်နှင့် လူတို့သည် သမ္မာတရားကို အနည်းငယ်မျှ သာ၍ နားလည်နိုင်ပြီး မိမိတို့အတွင်းရှိ ဖောက်ပြန်ပျက်စီးသော စိတ်သဘောထားကို ပြောင်းလဲလျက် မိမိတို့ ရရှိပြီးသည့် သမ္မာတရားကို မိမိတို့ ဘဝများအတွက် အခြေခံအုတ်မြစ်အဖြစ် အသုံးပြုနိုင်ကြသည်။ သို့သော် ဘုရားသခင်ကို ချစ်ပြီး သိကျွမ်းရန် သင်မည်မျှကြိုးစားသည်ဖြစ်စေ သင်သည် ထိုမျှ တိုးတက်မှုကို အမှန်တကယ် ဖြစ်စေလိမ့်မည် မဟုတ်။ လူသား တိုးတက်မှုတွင် အကန့်အသတ်ရှိပြီး လူ့ဇာတိ၌ ဘုရားသခင်၏ အမှုတော်ကို တွေ့ကြုံခြင်းနှင့် ဘုရားသခင်ကို သိရှိလာခြင်း၏ အကျိုးကျေးဇူးများကို ရရှိဖို့အထိ စံမီရန် ဝေးသေးသည်။ ဘုရားသခင်သည် လူ့ဇာတိဖြင့် ရှိနေစဉ် သမ္မာတရားများစွာ ဖော်ပြပြီးဖြစ်ကာ လူများစွာတို့သည် မြင်သော်လည်း နားမလည်ကြသကဲ့သို့ ကြားသော်လည်း မသိကြချေ။ ဤသည်တို့မှာ ဝိညာဉ်ရေးရာ နားလည်သဘောပေါက်ခြင်း မရှိသကဲ့သို့ ထောက်ထားစာနာမှု မရှိသောလူများ ဖြစ်သည်။ လူတို့သည် အသိစိတ်၊ သို့မဟုတ် ဆင်ခြင်တုံတရား ကင်းမဲ့ကြပြီး လူတို့ကို ဘုရားသခင် မည်မျှချစ်ကာ သည်းခံသည်ကို မခံစားနိုင်ကြချေ။ လူတို့သည် အလွန် ထုံအကြသည်မှာ ဘုရားသခင်၏ အမှုတော် အပြီးသတ်သည့်အချိန်မှသာ ၎င်းတို့သည် သိနားလည်မှုအချို့ ရရှိပြီး မှန်ကန်သောလမ်းကို စတင်ဝင်ရောက်ကြလေသည်။ 

ခရစ်တော်၏ အနှစ်သာရမှာ အဘယ်နည်း။ လူသားများအတွက် ခရစ်တော်၏ အနှစ်သာရသည် ချစ်ခြင်းမေတ္တာ ဖြစ်၏။ သူ့နောက်လိုက်သောသူတို့အတွက် အကန့်အသတ်မဲ့သည်မှာ ချစ်ခြင်းမေတ္တာ ဖြစ်သည်။ သူသည် ချစ်ခြင်းမေတ္တာ၊ သို့မဟုတ် သနားကရုဏာ မရှိပါက လူတို့သည် ယခုအချိန်ထိ သူ့နောက်လိုက်နိုင်မည် မဟုတ်ချေ။ လူအချို့က “သို့သော် ဘုရားသခင်သည် ဖြောင့်လည်း ဖြောင့်မတ်သည်”ဟု ဆိုကြသည်။ ဘုရားသခင် ဖြောင့်မတ်သည်မှာ မှန်ကန်သော်လည်း သူ၏ စိတ်သဘောထားအရ သူ၏ ဖြောင့်မတ်ခြင်းကို အဓိကအားဖြင့် လူသားမျိုးနွယ်၏ ဖောက်ပြန်ပျက်စီးသော စိတ်သဘောထားအပေါ် သူ၏ မုန်းတီးမှု၊ နတ်ဆိုးများနှင့် စာတန်တို့အပေါ် သူ၏ ကျိန်ဆဲခြင်းနှင့် မည်သူ့ကိုမျှ သူ၏ စိတ်သဘောထားကို ပုန်ကန်ပြစ်မှားခွင့် မပေးခြင်းတို့မှတစ်ဆင့် ဖော်ပြထားပေသည်။ သို့ဆိုလျှင် သူ၏ ဖြောင့်မတ်ခြင်းတွင် ချစ်ခြင်းမေတ္တာ ပါရှိသလော။ ကောင်းပေပြီ၊ လူတို့၏ ဖောက်ပြန်ပျက်စီးခြင်းကို သူ၏ တရားစီရင်ခြင်းနှင့် သန့်စင်စေခြင်းတို့သည် ချစ်ခြင်းမေတ္တာ မဟုတ်ပေသလော။ လူသားမျိုးနွယ်ကို ကယ်တင်ရန်၊ ဘုရားသခင်သည် အဆုံးစွန်သော သည်းခံခြင်းဖြင့် အလွန့်အလွန် ကြီးမားသော အရှက်ရခြင်းကို သည်းညည်းခံပြီးဖြစ်သည်။ ဤသည်မှာ ချစ်ခြင်းမေတ္တာ မဟုတ်လော။ ထို့ကြောင့် ငါသည် သင်တို့ကို ပွင့်ပွင့်လင်းလင်း ပြောလိုက်မည်။ လူ့ဇာတိ၌ရှိစဉ် လူသားမျိုးနွယ်အတွက် ဘုရားသခင် ပြုသည့်အမှုတွင် သူ၏ အနှစ်သာရ၌ အသိသာဆုံးနှင့် အထင်ရှားဆုံးသောအရာမှာ ချစ်ခြင်းမေတ္တာ ဖြစ်သည်။ ယင်းသည် အဆုံးမဲ့ သည်းခံခြင်း ဖြစ်၏။ ထိုအရာက ချစ်ခြင်းမေတ္တာ မဟုတ်သလို သင်တို့ စိတ်ကူးသကဲ့သို့ သူသတ်ဖြတ်လိုသည့်အခါတိုင်း လူတို့ကို သတ်ဖြတ်ခြင်း၊ သို့မဟုတ် သူ မုန်းသည့်သူ မည်သူမဆိုကို အပြစ်ပေး၊ ကျိန်ဆဲ၊ တရားစီရင်ပြီး ပြစ်တင်ဆုံးမခြင်း ဖြစ်ပါက ယင်းမှာ အလွန်ပြင်းထန်ပေမည်။ တစ်စုံတစ်ဦးကို သူ ဒေါသထွက်လာပါက ကြောက်စိတ်ဖြင့် ၎င်းတို့ တုန်လှုပ်ကြမည်ဖြစ်ပြီး သူ့ရှေ့တွင် ရပ်တည်နိုင်ကြမည် မဟုတ်ပေ။ ဤသည်မှာ ဘုရားသခင်၏ စိတ်သဘောထား ဖော်ပြသည့် နည်းလမ်းတစ်ခုသာ ဖြစ်သည်။ အဆုံးတွင် သူ၏ ရည်မှန်းချက်မှာ ကယ်တင်ခြင်း ဖြစ်ဆဲဖြစ်ကာ သူ၏ ချစ်ခြင်းမေတ္တာသည် သူ ထုတ်ဖော်ပြသည့် စိတ်သဘောထားအားလုံးကို စိမ့်ဝင်ပျံ့နှံ့နေ၏။ ယခု ပြန်တွေးကြည့်လော့၊ လူ့ဇာတိဖြင့် သူ၏ အမှုတော်အတောအတွင်းတွင် ဘုရားသခင် အထုတ်ဖော်ဆုံးသော အရာမှာ မည်သည့်အရာနည်း။ ချစ်ခြင်းမေတ္တာဖြစ်၏၊ စိတ်ရှည်သည်းခံခြင်း ဖြစ်၏။ စိတ်ရှည်သည်းခံခြင်းဆိုသည်မှာ အဘယ်နည်း။ စိတ်ရှည်သည်းခံခြင်းထဲတွင် ချစ်ခြင်းမေတ္တာ ရှိသောကြောင့် ယင်းသည် သနားကရုဏာရှိခြင်း ဖြစ်သည်။ ဘုရားသခင်သည် ချစ်ခြင်းမေတ္တာ ရှိသောကြောင့် လူတို့အပေါ် သနားကရုဏာ ထားရှိနိုင်ပြီး ယင်းမှာ လူတို့ကို ကယ်တင်ရန်အတွက်သာ ဖြစ်သည်။ ယင်းမှာ အချင်းချင်းချစ်ကြသည့် အိမ်ထောင်သည်စုံတွဲတစ်တွဲက အချင်းချင်း၏ အားနည်းချက်များနှင့် အပြစ်များကို လျစ်လျူရှုကြခြင်းနှင့်တူသည်။ ၎င်းတို့က သင့်ကို ဒေါသထွက်စေသည့်အခါ သင် သည်းညည်းခံနိုင်ပြီး ဤအရာအားလုံးသည် ချစ်ခြင်းမေတ္တာ အခြေခံအုတ်မြစ်ပေါ် တည်ဆောက်ထားပေသည်။ ယင်းမှာ အမုန်းတရားဖြစ်ပါက သင်သည် ဤသဘောထားရှိကြမည် မဟုတ်၊ သို့မဟုတ် ဤအရာများကို ထုတ်ဖော်ပြကြမည်မဟုတ်သကဲ့သို့ ဤအကျိုးတရားမျိုး ရှိမည် မဟုတ်ပေ။ ဘုရားသခင်သည် အမုန်းတရားနှင့် ဒေါသသာ ရှိခဲ့ပါက၊ သို့မဟုတ် ချစ်ခြင်းမေတ္တာမရှိဘဲ တရားစီရင်ကာ ပြစ်တင်ဆုံးမခြင်းသာ ပြုပါက ယင်းမှာ သင်တို့ ယခုမြင်သည့် အခြေအနေ ဖြစ်မည်မဟုတ်သကဲ့သို့ သင်တို့ တစ်ပြုံလုံး ဒုက္ခရောက်ကြမည် ဖြစ်သည်။ ဘုရားသခင်သည် သင်တို့ကို သမ္မာတရား ပေးနိုင်ဦးမည်လော။ တရားစီရင်ခြင်းနှင့် ပြစ်တင်ဆုံးမခြင်းအမှု ပြီးစီးသည်နှင့် သမ္မာတရားကို စိုးစဉ်းမျှ လက်မခံခဲ့သော လူတို့သည် ကျိန်ခြင်းခံရမည်ဖြစ်သည်။ ၎င်းတို့ ချက်ချင်း မသေဆုံးလျှင်ပင် နာမကျန်းဖြစ်လာကြမည်၊ အားနည်းယုတ်လျော့လာမည်၊ ရူးသွပ်လာမည်၊ မျက်ကန်းဖြစ်ပြီး၊ နတ်ဆိုးများနှင့် ညစ်ညူးသော မကောင်းဆိုးဝါးများ၏ အကြိမ်ကြိမ် နင်းချေခြင်းခံရရန် ပေးအပ်ခြင်းခံရမည်ဖြစ်သည်။ ၎င်းတို့သည် ယခုကဲ့သို့ ဖြစ်ကြမည်မဟုတ်။ သို့ဆိုလျှင် သင်တို့သည် ဘုရားသခင်၏ ချစ်ခြင်းမေတ္တာများစွာ၊ သူ၏ သည်းခံခြင်း၊ သနားကရုဏာနှင့် မေတ္တာကျေးဇူးတော်တို့ကို မွေ့လျော်ခံစားကြရပြီး ဖြစ်သည်။ သို့ရာတွင် လူတို့သည် “ဤသည်မှာ လူတို့အတွက် ဘုရားသခင် ဖြစ်သင့်သည့် ပုံစံဖြစ်သည်။ ဘုရားသခင်တွင် ဖြောင့်မတ်ခြင်းနှင့် အမျက်ဒေါသလည်းရှိပြီး ဤအရာများထဲမှ မည်သည့်အရာကိုမျှ ကျွန်ုပ်တို့ လျှော့၍ မတွေ့ကြုံရလေပြီ”ဟု ယုံကြည်လျက် ဤအရာကို မည်သို့မျှ မစဉ်းစားကြချေ။ ယင်းတို့ကို သင် အမှန်တကယ် တွေ့ကြုံပြီးဖြစ်သလော။ တွေ့ကြုံခဲ့ပြီးဖြစ်ပါက သင်သေပြီးသားဖြစ်ပေမည်။ ယနေ့တွင် လူသားမျိုးနွယ်သည် မည်သည့်နေရာတွင် ရှိမည်နည်း။ ဤလူတစ်အုပ်ထံ ကယ်တင်ခြင်း ဆောင်ကြဉ်းလိုသည့် အခြေခံအုတ်မြစ်တစ်ခုမှ ဘုရားသခင်၏ အမုန်းတရား၊ အမျက်ဒေါသနှင့် ဖြောင့်မတ်ခြင်း အားလုံးကို ဖော်ပြထားပေသည်။ ဤစိတ်သဘောထားသည်လည်း ဘုရားသခင်၏ ချစ်ခြင်းမေတ္တာနှင့် သနားကရုဏာအပြင် သူ၏ ကြီးမားသော စိတ်ရှည်သည်းခံခြင်း ပါဝင်၏။ ဤအမုန်းတရားက အခြားရွေးချယ်စရာမရှိသည့် အဓိပ္ပာယ်တစ်ခုကို သယ်ဆောင်ပြီး လူသားမျိုးနွယ်အတွက် အကန့်အသတ်မဲ့ ပူပန်မှုနှင့် မျှော်လင့်ခြင်းတို့ ပါဝင်သည်။ ဘုရားသခင်၏ အမုန်းတရားသည် လူသားမျိုးနွယ်၏ ဖောက်ပြန်ပျက်စီးခြင်း၊ လူတို့၏ ပုန်ကန်မှုနှင့် အပြစ်တို့ကို ရည်ရွယ်သည်။ ယင်းသည် တစ်ဖက်သတ်ဖြစ်ပြီး ချစ်ခြင်းမေတ္တာ အခြေခံအုတ်မြစ်အပေါ်တွင် တည်ဆောက်ထား၏။ ချစ်ခြင်းမေတ္တာရှိသောကြောင့်သာ အမုန်းတရားရှိပေသည်။ ဘုရားသခင်သည် လူတို့ကို ကယ်တင်သော်လည်း စာတန်ကို မကယ်တင်သောကြောင့် လူသားမျိုးနွယ်အတွက် ဘုရားသခင်၏ အမုန်းတရားသည် စာတန်အတွက်ဖြစ်သော သူ၏ အမုန်းတရားနှင့် ကွာခြား၏။ ဘုရားသခင်၏ ဖြောင့်မတ်သော စိတ်သဘောထားသည် အမြဲရှိနေခဲ့၏။ အမျက်ဒေါသ၊ ဖြောင့်မတ်ခြင်းနှင့် တရားစီရင်ခြင်းတို့သည် အမြဲ ရှိနေခဲ့၏။ သူသည် လူသားမျိုးနွယ်အား ရည်ရွယ်သည့်အခါတွင်သာ ထိုအရာများမရှိပေ။ ဤသည်မှာ လူသားများက မြင်ပင်မမြင်မီ ရှိခဲ့သော ဘုရားသခင်၏ စိတ်သဘောထားဖြစ်ပြီး ၎င်းတို့သည် ထိုစိတ်သဘောထားအကြောင်းကို သိရှိပြီးသည့်နောက်တွင်သာ ဘုရားသခင်၏ ဖြောင့်မတ်ခြင်းက ဤသို့ဖြစ်ကြောင်း သိခဲ့ကြပေသည်။ စင်စစ်အားဖြင့် ဘုရားသခင်သည် ဖြောင့်မတ်ခြင်း၊ ဘုန်းအာနုဘော သို့မဟုတ် အမျက်ဒေါသတို့ကို ပြသသည်ဖြစ်စေ၊ လူသားမျိုးနွယ်ကို ကယ်တင်ခြင်းအတွက် အမှုမျိုးစုံကို ပြုသည်ဖြစ်စေ အားလုံးသည် ချစ်ခြင်းမေတ္တာကြောင့်သာ ဖြစ်၏။ လူအချို့က “သို့ဆိုလျှင် ကိုယ်တော်သည် ချစ်ခြင်းမေတ္တာ မည်မျှကို ဆောင်ကြဉ်းလာသနည်း” ဟု ဆိုတတ်သည်။ ယင်းမှာ မည်မျှဆိုသည်နှင့် မဆိုင်ပေ။ သူဆောင်ကြဉ်းလာသည့်အရာသည် တစ်ရာရာခိုင်နှုန်းသည် ချစ်ခြင်းမေတ္တာဖြစ်၏။ သူဆောင်ကြဉ်းလာသည်မှာ တစ်ခုတလေ လျော့နည်းပါက လူသားမျိုးနွယ် ကယ်တင်ခံရမည် မဟုတ်ပေ။ ဘုရားသခင်သည် သူ၏ ချစ်ခြင်းမေတ္တာ ရှိသမျှကို လူသားမျိုးနွယ်အဖို့ ရည်စူးထားပြီး ဖြစ်သည်။ ဘုရားသခင်သည် အဘယ်ကြောင့် လူ့ဇာတိခံယူသနည်း။ ဘုရားသခင်သည် လူသားမျိုးနွယ်ကို ကယ်တင်ရန် အစွမ်းကုန် အားထုတ်ကြိုးစားသကဲ့သို့ သူ၏ လူ့ဇာတိခံခြင်းတွင် သူ၏ ချစ်ခြင်းမေတ္တာအားလုံး ပါဝင်ကြောင်း ယခင်က ပြောထားပြီး ဖြစ်သည်။ ဤအရာက ဘုရားသခင်အပေါ် လူသားမျိုးနွယ်၏ ပုန်ကန်မှုသည် တစ်ဖက်စွန်းရောက်ကြောင်းနှင့် လူသားမျိုးနွယ်သည် အဖယ်ဆယ်၍ မရနိုင်အောင် ဖြစ်နှင့်ပြီးသာဖြစ်ကြောင်းတို့ကို သင့်အား ပြပေသည်။ ထိုအကြောင်းကြောင့် ဘုရားသခင်သည် လူသားမျိုးနွယ်ထံ မိမိကိုယ်ကို ပေးအပ်ရန်အလို့ငှာ လူ့ဇာတိခံယူရန်မှလွဲ၍ ရွေးချယ်စရာမရှိခဲ့သောကြောင့် ဖြစ်သည်။ သူသည် သူ၏ ချစ်ခြင်းမေတ္တာအားလုံးကို ပေးလိုက်ပြီး ဖြစ်သည်။ လူသားမျိုးနွယ်ကို သူ မချစ်ပါက လူ့ဇာတိခံယူခဲ့မည် မဟုတ်ပေ။ ဘုရားသခင်သည် သူ၏ ဘုန်းအာနုဘော်တော်နှင့် အမျက်ဒေါသကို တိုက်ရိုက် ထုတ်လွှတ်လျက် ကောင်းကင်မှ မိုးကြိုးပစ်လိုက်နိုင်ပြီး လူသားများသည် မြေပေါ်လဲကျသွားကြပေမည်။ ဘုရားသခင်အတွက် ဒုက္ခခံရန်၊ အဖိုးအခပေးရန်၊ သို့မဟုတ် လူ့ဇာတိဖြင့် ထိုသို့သော အရှက်ရခြင်းကို ခံစားရန် လိုအပ်ခဲ့မည်မဟုတ်ပေ။ ဤသည်မှာ သိသာသည့် ဥပမာတစ်ခု ဖြစ်သည်။ သူသည် လူသားမျိုးနွယ်ကို ကယ်တင်ရန်အတွက် နာကျင်ခြင်း၊ အရှက်ရခြင်း၊ စွန့်ပစ်ခံရခြင်းနှင့် နှိပ်စက်ညှဉ်းပန်းခြင်းတို့ကိုသာ ခံစားချင်ခဲ့သည်။ ထိုသို့သော ရန်လိုသည့် ပတ်ဝန်းကျင်တွင်ပင် သူသည် လူသားမျိုးနွယ်ကို ကယ်တင်ရန် ကြွလာဆဲဖြစ်သည်။ ဤသည်မှာ အကြီးမြတ်ဆုံးသော ချစ်ခြင်းမေတ္တာ မဟုတ်လော။ ဘုရားသခင်သည် ဖြောင့်မတ်ရုံသာ ဖြောင့်မတ်ပြီး လူသားမျိုးနွယ်အတွက် အကန့်အသတ်မဲ့ အမုန်းတရားဖြင့် ပြည့်ခဲ့မည်ဆိုပါက သူ၏ အမှုတော်ကို လုပ်ဆောင်ရန် သူသည် လူ့ဇာတိခံလာပြီး ဖြစ်မည်မဟုတ်။ လူသားမျိုးနွယ်အနေဖြင့် အဆုံးစွန်ထိ ဖောက်ပြန်ပျက်စီးလာပြီး ဖြစ်သည်အထိ သူစောင့်ဆိုင်းနိုင်ခဲ့မည်ဖြစ်ပြီး ထို့နောက်တွင် ၎င်းတို့အားလုံးကို အမြစ်ဖြတ်ချေမှုန်းကာ အပြီးသတ်ခဲ့ပေမည်။ အလွန့်အလွန် ဖောက်ပြန်ပျက်စီးသည့် ဤလူသားများကို ကယ်တင်ရန် သူ လူ့ဇာတိခံယူခဲ့သည်မှာ လူသားမျိုးနွယ်ကို သူ ချစ်သောကြောင့် ဖြစ်ပြီး လူသားမျိုးနွယ်အတွက် အဆုံးစွန်သော ချစ်ခြင်းမေတ္တာ ရှိသောကြောင့် ဖြစ်သည်။ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို ကြုံတွေ့ဖြတ်သန်းကာ မိမိတို့၏ သဘောသဘာဝများကို သင်ယူပြီးနောက်တွင် လူများစွာတို့က “ကျွန်ုပ်အတွက် ဇာတ်သိမ်းသွားလေပြီ။ ကျွန်ုပ် မည်သည့်အခါတွင်မျှ ကယ်တင်မခံရနိုင်ပါ”ဟု ပြောကြသည်။ သင် ကယ်တင်မခံရနိုင်သည်ကို သင်ယုံကြည်သည့်အခါတွင်သာ ဘုရားသခင်သည် လူတို့အတွက် အမှန်တကယ်ကို အဆုံးစွန်သော စိတ်ရှည်သည်းခံခြင်းနှင့် ချစ်ခြင်းမေတ္တာရှိသည်ကို သိလာပေသည်။ ဘုရားသခင်၏ ချစ်ခြင်းမေတ္တာမရှိဘဲနှင့် လူတို့သည် မည်သည့်အရာကို လုပ်ဆောင်နိုင်မည်နည်း။ လူသား သဘောသဘာဝသည် အလွန် ဖောက်ပြန်ပျက်စီးလာပြီး ဖြစ်သော်လည်း ဘုရားသခင်သည် သင်တို့ကို စကားပြောနေဆဲ ဖြစ်သည်။ သင်တို့ မေးခွန်းတစ်ခု မေးသည့်အခါတိုင်းတွင် လူတို့ နားမလည်နိုင်မည်၊ သို့မဟုတ် လမ်းလွဲသွားမည်၊ သို့မဟုတ် အစွမ်းရောက်သွားမည်ကို စိုးရွံ့လျက် သူသည် အပူတပြင်း ဖြေကြား၏။ ဤအရာအားလုံးဖြင့် သင်တို့သည် လူသားမျိုးနွယ်အတွက် ဘုရားသခင်၏ မေတ္တာ မည်မျှ ကြီးမားသည်ကို သင်တို့ နားမလည်ကြသေးသလော။ 

ယနေ့တွင် လူများစွာတို့က “ယခုအခါတွင် လူ့ဇာတိခံ ဘုရားသခင်၏ အမှုတော် ပြီးစီးပြီဖြစ်သည့်အတွက် သူသည် အဘယ်ကြောင့် ကမ္ဘာမြေပေါ်၌ တစ်ရစ်ဝဲဝဲရှိနေသေးသနည်း။ အမှုတော်၏ အခြားအဆင့် ရှိနေနိုင်ဦးမည်လော။ အဘယ်ကြောင့် အမှုတော်၏ နောက်တစ်ဆင့်ကို အမြန် မလုပ်ဆောင်ရသနည်း”ဟု ထင်မြင်ချက်ပေးနေကြသည်။ ဤတွင် အဓိပ္ပာယ်ရှိသည်မှာ အမှန်ဖြစ်၏။ လူ့ဇာတိခံ ဘုရားသခင်က နှုတ်ကပတ်တော်များစွာ ပြောဆိုပြီးနောက်တွင် လူတို့၌ မည်သည့်အကျိုးတရားကို ရရှိပြီးပြီနည်း။ လူများသည် သူ၏နှုတ်ကပတ်တော်များထဲမှ များစွာကို ဝင်ရောက်မှု ရရှိခြင်း မရှိသကဲ့သို့ သိသာထင်ရှားသော ပြောင်းလဲမှုကို မဖြတ်သန်းရသေးဘဲ ကြားဖူးရုံနှင့် အမှတ်ရရုံသာ ရှိလေသည်။ ယခု သင်တို့ရှိကြသည့် အခြေအနေတွင် သမ္မာတရားများစွာက မှေးမှိန်နေဆဲဖြစ်ပြီး စစ်မှန်မှုထဲသို့ ဝင်ရောက်ခြင်းမှာ တကယ်ကို စဉ်းစားစရာမလိုပေ။ ဘုရားသခင်သည် အမှုပြုရန်နှင့် နှုတ်ကပတ်တော်များစွာ ပြောဆိုရန် လူ့ဇာတိခံယူပြီးသဖြင့် သူ၏ ရည်ရွယ်ချက်က မည်သည့်အရာဖြစ်သည်ဟု သင်တို့ ထင်သနည်း။ နောက်ဆုံး အကျိုးတရားမှာ အဘယ်နည်း။ သူသည် ယခုအခါတွင် အမှုတော်၏ နောက်တစ်ဆင့်အား စတင်ပြီး ဤလူများကို လမ်းပြကြီးကြပ်မှု မရှိဘဲ လွှတ်ပေးထားမည်ဆိုပါက၊ အမှုတော်သည် တစ်ဝက်တစ်ပျက် စွန့်ပစ်ခံရမည် ဖြစ်သည်။ လူတို့ကို အပြည့်အဝ ကယ်တင်ရန် လူ့ဇာတိ၌ ဘုရားသခင်၏ အမှုတော်သည် အဆင့်နှစ်ဆင့်လုံးတွင် ပြီးစီးရမည်ဖြစ်သည်။ ကျေးဇူးတော်ခေတ်တွင် သခင်ယေရှု ကြွလာခဲ့ပြီးသူ၏ မွေးဖွားခြင်းမှသည် ကားတိုင်တွင် သံမှိုရိုက်နှက်ခံရပြီး ကောင်းကင်သို့ တက်ကြွသွားသည်အထိ သုံးဆယ့်သုံးနှစ်ခွဲ ကြာခဲ့သကဲ့သို့သာ ဖြစ်သည်။ ပုံမှန် လူသား သက်တမ်းအရ ဤသည်မှာ ရှည်ကြာသော အချိန်ကာလတစ်ခု မဟုတ်ဘဲ ကမ္ဘာမြေပေါ်တွင် ဘုရားသခင်၏ အချိန်ကာလအတွက် တိုတောင်းသော အချိန်တစ်ခုလည်း မဟုတ်ပေ။ သုံးဆယ့်သုံးနှစ်ခွဲသည် အတော်ကို ဒုက္ခကြီးပေသည်။ လူ့ဇာတိခံ ဘုရားသခင်သည် ဘုရားသခင်၏ အနှစ်သာရနှင့် စိတ်သဘောထားရှိခဲ့ပြီး ဖောက်ပြန်ပျက်စီးသော လူသားမျိုးနွယ်နှင့်အတူ သုံးဆယ့်သုံးနှစ်ခွဲကြာ နေထိုင်အသက်ရှင်ခဲ့ကာ ယင်းမှာ စိတ်မချမ်းမြေ့စရာ ကိစ္စတစ်ခု ဖြစ်ခဲ့သည်။ လူတို့က သူ့ကို ကောင်းစွာ ဆက်ဆံခဲ့သည်ဖြစ်စေ၊ မဆက်ဆံခဲ့သည်ဖြစ်စေ၊ သူ၏ ခေါင်းချစရာနေရာ ရှိခဲ့သည်ဖြစ်စေ၊ မရှိခဲ့သည်ဖြစ်စေ၊ ဤအရာအားလုံးကို ထည့်မတွက်ဘဲ ချန်ထားလျက် သူ၏ ခန္ဓာသည် ရုပ်ပိုင်းဆိုင်ရာ ဆင်းရဲဒုက္ခကို များစွာ သည်းညည်းမခံခဲ့ရလျှင်ပင် ၎င်းတို့သည် မျိုးမတူသောကြောင့် လူသားများနှင့်အတူ နေထိုင်အသက်ရှင်ခြင်းသည် ဘုရားသခင်အတွက် စိတ်မချမ်းမြေ့စရာ ကိစ္စတစ်ခု ဖြစ်ခဲ့သည်။ ဥပမာအားဖြင့် လူတို့သည် ဝက်များနှင့် တစ်နေ့လုံး အတူနေရပါက လူနှင့်ဝက်တို့သည် မျိုးမတူသောကြောင့် အတန်ငယ်ကြာနေပြီးနောက်တွင် အလွန် သည်းခံရခက်စရာ ဖြစ်လာပေမည်။ လူသားများသည် ဝက်များနှင့် မည်သည့် ဘုံဘာသာစကား ရှိနိုင်မည်နည်း။ လူများသည် ဆင်းရဲဒုက္ခမရှိဘဲ ဝက်များနှင့်အတူတကွ မည်သို့ အသက်ရှင်နိုင်ကြမည်နည်း။ လင်နှင့် မယားပင်လျှင် တစ်ဦးနှင့်တစ်ဦး လုံးဝ စိတ်သဘောညီညွတ်ခြင်း မရှိပါက အတူတကွ နေထိုင်ရန်မှာ စက်ဆုပ်စရာဖြစ်သည်ကို တွေ့ရကြ၏။ ကမ္ဘာမြေပေါ်တွင် လူ့ဇာတိဖြင့် ဘုရားသခင်၏ သုံးဆယ့်သုံးနှစ်ခွဲကာလသည် ယင်းကိုယ်၌က အလွန့်အလွန် စိတ်မချမ်းမြေ့စရာ ဖြစ်ခဲ့ပြီး သူ့ကို မည်သူကမျှ နားမလည်နိုင်ခဲ့ပေ။ လူတို့က “လူ့ဇာတိခံ ဘုရားသခင်သည် သူအလိုရှိသည့် မည်သည့်အရာကိုမဆို လုပ်ဆောင်ကာ ပြောဆိုနိုင်ပြီး သူ့နောက်လိုက်သောလူများစွာ ရှိသည်။ သူ့ထံတွင် မည်သည့် ဆင်းရဲဒုက္ခရှိပါသနည်း။ သူသည် မိမိ၏ ခေါင်းချစရာနေရာမရှိရုံသာ ဖြစ်ပြီး သူ၏ ဇာတိခန္ဓာက နာကျင်မှုနှင့် ဆင်းရဲဒုက္ခ အနည်းငယ်ကို သည်းညည်းခံရရုံသာ ရှိခဲ့သည်။ ယင်းမှာ အလွန် စိတ်မချမ်းမြေ့စရာ ဖြစ်ပုံမရပါ”ဟုပင် တွေးထင်ကြသည်။ ဤဝေဒနာများမှာ လူသားများ ခံနိုင်ပြီး သည်းညည်းခံနိုင်သည့်အရာတစ်ခုဖြစ်သည်မှာ အမှန်ဖြစ်ကာ လူ့ဇာတိခံ ဘုရားသခင်မှာလည်း ခြွင်းချက်မဟုတ်ပေ။ သူသည်လည်း ထိုအရာကို သည်းညည်းခံနိုင်ပြီး ထိုအရာမှာ သူ့အတွက် ကြီးမားသည့် ဆင်းရဲဒုက္ခမဟုတ်ပေ။ သူသည်းညည်းခံသည့် ဆင်းရဲဒုက္ခအများစုမှာ အဆုံးစွန်ထိ ဖောက်ပြန်ပျက်စီးသော လူသားမျိုးနွယ်နှင့်အတူ အသက်ရှင်ခြင်း၊ လူမျိုးစုံထံမှ လှောင်ပြောင်မှု၊ စော်ကားမှု၊ ဝေဖန်မှုနှင့် ရှုတ်ချမှုတို့ကို သည်းညည်းခံရခြင်းအပြင် မကောင်းဆိုးဝါးများ၏ လိုက်လံဖမ်းဆီးခြင်းနှင့် စိတ်ဝိညာဉ်တွင် မည်သူမျှ ပြင်မရနိုင်သည့် ဒဏ်ရာများ ဖြစ်စေသည့် ဘာသာရေးလောက၏ ငြင်းပယ်မှုနှင့် ရန်လိုမှုတို့ ဖြစ်သည်။ ယင်းမှာ နာကျင်စရာကိစ္စတစ်ခု ဖြစ်သည်။ သူသည် အလွန်ကြီးမားသော စိတ်ရှည်သည်းခံခြင်းဖြင့် ဖောက်ပြန်ပျက်စီးသော လူသားမျိုးနွယ်ကို ကယ်တင်သည်။ သူ၏ ဒဏ်ရာများ ရှိလင့်ကစား လူတို့ကို ချစ်ပြီး ဤသည်မှာ အလွန်အမင်း နာကျင်ဖွယ်ရာ အမှုဖြစ်သည်။ လူသားမျိုးနွယ်၏ ရက်စက်သော အတိုက်အခံလုပ်ခြင်း၊ ရှုတ်ချခြင်းနှင့် အသရေဖျက်ခြင်း၊ မဟုတ်မမှန် စွပ်စွဲခြင်းများ၊ ညှဉ်းပန်းနှိပ်စက်ခြင်း၊ ၎င်းတို့၏ လိုက်လံဖမ်းဆီးခြင်းနှင့် သတ်ဖြတ်ခြင်းတို့ကြောင့် ဘုရားသခင်၏ လူ့ဇာတိသည် ဤအမှုကို မိမိအတွက် အန္တရာယ်များစွာ စွန့်စားရခြင်းဖြင့် လုပ်ဆောင်ရသည်။ ဤဝေဒနာများကို သူခံစားရသည်နှင့်အမျှ အဘယ်သူသည် သူ့ကို နားလည်နိုင်ခဲ့ပြီး အဘယ်သူသည် သူ့ကို နှစ်သိမ့်ပေးနိုင်ခဲ့ပါသနည်း။ လူသားများသည် စိတ်အားထက်သန်မှု အနည်းငယ်သာ ရှိကြပြီး ၎င်းတို့သည် သူ့အား စောဒကတက်ခြင်းဖြစ်စေ၊ မလှုပ်မယှက် ဂရုမစိုက်ဟန်ဖြင့် ဆက်ဆံခြင်းဖြစ်စေ ပြုနိုင်ပေလိမ့်မည်။ ဤအရာကြောင့် သူသည် အဘယ်သို့ ဒုက္ခမခံစားရဘဲ နေနိုင်မည်နည်း။ သူ၏ စိတ်နှလုံးတွင် အင်မတန် ကြီးမားသော နာကျင်မှုကို ခံစားရသည်။ ရုပ်ဝတ္ထုပိုင်းဆိုင်ရာ စည်းစိမ် အနည်းငယ်သည် ဘုရားသခင်အား လူသားမျိုးနွယ် ဖြစ်စေခဲ့သည့် ထိခိုက်နစ်နာမှုကို အလျော်ပေးနိုင်မည်လော။ ကောင်းစွာ ဝတ်စားဆင်ယင်ခြင်းသည် ပျော်ရွှင်မှုဖြစ်သည်ဟု သင်တို့ ထင်သလော။ ဤအမြင်သည် ရယ်ဖွယ်ရာဖြစ်၏။ သခင်ယေရှုသည် ကမ္ဘာမြေပေါ်တွင် သုံးဆယ့်သုံးနှစ်ခွဲကြာ သူ၏ အမှုကို ပြုပြီး နေထိုင်ခဲ့သည်။ သူကားစင်တင်ခံရကာ သေခြင်းမှ ရှင်ပြန်ထမြောက်၍ လူသားတို့အလယ်တွင် ရက်လေးဆယ်ကြာ ပေါ်ထွန်းပြီးသည့်နောက်မှသာ သူလွတ်မြောက်ခဲ့ကာ လူသားမျိုးနွယ်ကြား နေထိုင်ခြင်းဖြစ်သည့် သူ၏ နာကျင်ဖွယ်နှစ်များ အဆုံးသတ်ခဲ့လေသည်။ သို့ရာတွင် ဘုရားသခင်၏ စိတ်နှလုံးသည် လူတို့၏ ခရီးပန်းတိုင်အတွက် ပူပန်မှုကြောင့် အလားတူ နာကျင်မှုတွင် အမြဲ ရှိနေဆဲ ဖြစ်ခဲ့သည်။ ဤနာကျင်မှုကို မည်သူကမျှ နားမလည်နိုင်၊ သို့မဟုတ် သည်းညည်းခံနိုင်မည် မဟုတ်။ လူသားမျိုးနွယ်သည် ကယ်တင်ခြင်းအတွက် အခြေခံအုတ်မြစ် ရှိရန်အလို့ငှာ သခင်ယေရှုသည် လူအားလုံး၏ အပြစ်များကို သယ်ဆောင်ဖို့ ကားစင်တင်သတ်ခံခဲ့ရသည်။ သူ၏ ကားစင်တင်အသတ်ခံရခြင်းအားဖြင့် လူသားမျိုးနွယ်အား စာတန်၏ လက်မှ သူ ရွေးနုတ်ခဲ့ပြီး သူ၏ ရွေးနုတ်ခြင်းအမှုတစ်ခုလုံးကို အပြီးသတ်ပြီးသည့်နောက်တွင်သာ ဤလောကထဲရှိ သူ၏ နာကျင်ဖွယ်ရာ တည်ရှိခြင်းကို သူ အဆုံးသတ်ခဲ့သည်။ သူ၏ အမှုအားလုံး အပြီးသတ်သည်နှင့်တစ်ပြိုင်နက် တစ်ရက်ပင် သူအချိန်မဆွဲခဲ့ပေ။ ဘုရားသခင်သည် လူသားမျိုးနွယ်အတွက် ရွေးနုတ်ခြင်းအမှုကို ဧကန်အမှန် ပြီးမြောက်ပြီး လူ့ဇာတိ၌ သူ၏ အစီအစဉ် ပြည့်စုံစေခဲ့ပြီးဖြစ်သည်ကို လူတိုင်း သိကြရန်အလို့ငှာသာ လူတို့ထံ သူ ပေါ်ထွန်းခဲ့သည်။ အမှုတော်၏ တစ်ခုတလေ မပြီးစီးခဲ့ပါက သူစွန့်ခွာခဲ့မည်မဟုတ်။ ကျေးဇူးတော်ခေတ်တွင် ယေရှုက “ငါ၏ အချိန်သည် မရောက်သေး”ဟု မကြာခဏ ပြောခဲ့သည်။ သူ၏ အချိန် မရောက်ရှိသေးသည်မှာ သူ၏ အမှုတော်သည် ပြီးစီးရန် သတ်မှတ်ထားသော နောက်ဆုံးအချိန် မရောက်သည်ကို ဆိုလိုပေသည်။ ဆိုလိုသည်မှာ လူ့ဇာတိ၌ ဘုရားသခင်၏ အမှုတော်သည် လူတို့ စိတ်ကူးသကဲ့သို့ တစ်နေရာမှ တစ်နေရာသို့ သွားကာ လျှောက်လမ်းခြင်း၊ စကားပြောခြင်း၊ အသင်းတော်အသက်တာကို ဆန်းစစ်ခြင်းနှင့် ပြောရန်လိုအပ်သမျှကို ပြောဆိုခြင်းမျှသာ မဟုတ်ပေ။ လူ့ဇာတိခံ ဘုရားသခင်သည် သူ၏ အမှုတော်ကို အပြီးသတ်ကာ ဤအရာအားလုံးကို ပြောဆိုပြီးနောက်တွင် နောက်ဆုံးရလဒ်များနှင့် သူ ပြောခဲ့သည့်အရာက ရရှိမည့် အကျိုးတရားများကို သူ စောင့်ဆိုင်းရဦးမည်ဖြစ်ပြီး လူသားမျိုးနွယ်သည် ကယ်တင်ခြင်း ရရှိပြီးသည့်နောက်တွင် မည်သည့်အရာနှင့် တူမည်ဆိုသည်ကို ကြည့်ရဦးမည် ဖြစ်သည်။ ဤသည်မှာ သဘာဝကျသည် မဟုတ်လော။ သူ၏ အပင်ပန်းခံသော အဖိုးအခအားလုံးကို ပေးပြီးနောက်တွင် ဤအမှုတော်ကို သူသည် စွန့်ပစ်ရုံ စွန့်ပစ်မည်လော။ သူသည် အဆုံးထိတိုင် မဆုတ်မနစ် ကြိုးပမ်းရမည်ဖြစ်ပြီး ရလဒ်များရှိသည့်အခါတွင်သာ အမှုတော်၏ နောက်တစ်ဆင့်သို့ ရှေ့ဆက်ရန် သူစိတ်အေးလက်အေးဖြစ်မည် ဖြစ်သည်။ ဘုရားသခင်၏ အမှုတော်နှင့် သူ၏ စီမံခန့်ခွဲမှု အစီအစဉ်တို့သည် အထူးသဖြင့် သူကိုယ်တိုင်သာ လုပ်ဆောင်နိုင်သည့် အရာများ ဖြစ်သည်။ လူသားမျိုးနွယ်နှင့် သူ့နောက်လိုက်သောသူများ နောက်ဆုံးတွင် ဖြစ်လာသည့်အရာ၊ ကယ်တင်ခံရသည့်သူများ နောက်ဆုံးတွင် ဖြစ်လာသည့်အရာ၊ လူမည်မျှက သူ၏ ရည်ရွယ်ချက်နှင့် ကိုက်ညီသည်၊ လူမည်မျှက သူ့ကို စစ်မှန်စွာ ချစ်သည်၊ လူမည်မျှက သူ့ကို အမှန်တကယ် သိရှိသည်၊ လူမည်မျှက မိမိတို့ကိုယ်ကို သူ့ထံ ဆက်ကပ်အပ်နှံသည်ဆိုသည်နှင့် လူမည်မျှက သူ့ကို အမှန်တကယ် ကိုးကွယ်ကြသည်ဟူသည့် ဤမေးခွန်းအားလုံးသည် ရလဒ်တစ်ခု ရှိရပေမည်။ ယင်းမှာ လူတို့ စိတ်ကူးသကဲ့သို့ “ကမ္ဘာမြေပေါ်ရှိ ဘုရားသခင်၏ အမှုတော် ပြီးစီးသည်နှင့် တစ်ပြိုင်နက် သူသည် စိတ်ချမ်းသာလောက်သည်။ သူသည် လွတ်လပ်စွာနှင့် လွယ်ကူစွာ အသက်ရှင်နိုင်မည် ဖြစ်သည်”ဟူ၍ မဟုတ်ပေ။ ဤအရာကို သိလော့။ ယင်းသည် လွတ်လွတ်လပ်လပ်နှင့် အလွယ်တကူ အသက်ရှင်သန်ခြင်း လုံးဝ မဟုတ်၊ ဒုက္ခကြီးလှပေသည်။ လူအချို့သည် နားမလည်ကြသကဲ့သို့ “ဘုရားသခင်သည် လူ့ဇာတိ၌ သူ၏ အမှုတော်ကို လုပ်ဆောင်ပြီးဖြစ်ကာ နောက်ထပ် စကားမပြောတော့ပါက ယင်းမှာ သူ၏ ဝိညာဉ်တော် မရှိတော့ဟု ဆိုလိုသလော”ဟု တွေးတတ်ကြသည်။ ထိုသို့ဖြင့် ၎င်းတို့သည် ဘုရားသခင်ကို စတင်၍ သံသယဝင်လာကြသည်။ “ဘုရားသခင်သည် လူ့ဇာတိ၌ သူ၏ အမှုတော်ကို ပြီးစီးကာ စကားပြောဆိုခြင်း ပြီးသည့်နောက်တွင် သူသည် သေချာပေါက် စောင့်ဆိုင်းဖို့ လိုအပ်ပါသလား” ဟုလည်း ပြောသောသူအချို့ ရှိသည်။ လိုအပ်၏။ လူ့ဇာတိ၌ ဘုရားသခင်၏ အမှုတော်သည် အတိုင်းအတာတစ်ခု ရှိ၏။ အမှုတော် အပြီးသတ်သည်နှင့် ထိုအတိုင်းအတာက ပြီးသွားကာ သန့်ရှင်းသော ဝိညာဉ်တော်က ယင်းကို ယတိပြတ် လုပ်နိုင်သည်ဟူ၍ လူတို့ စိတ်ကူးသကဲ့သို့ မဟုတ်ပေ။ ယင်းမှာ ထိုသို့မဟုတ်ပေ။ လူ့ဇာတိက ကိုယ်တိုင်ကိုယ်ကျ ဦးဆောင်လမ်းပြကာ ကိုင်တွယ်ရန် လိုအပ်သည့် အရာအချို့ရှိ၏။ ဤအရာများကို မည်သူမျှ လွှဲယူ၍ မရသကဲ့သို့ ဤသည်မှာ လူ့ဇာတိ၌ ဘုရားသခင်၏ အမှုတော်နှင့် သက်ဆိုင်သော အဓိပ္ပာယ်လည်း ဖြစ်သည်။ ဤသည်ကို သင် နားလည်ပါ၏လော။ ယခင်က လူအချို့ကို ငါက “သင်တို့နှင့်အတူ နေရခြင်းသည် စိတ်ဆင်းရဲစရာဖြစ်သည်”ဟု ဒေါသတကြီး ပြောဖူးသည်။ လူအချို့က “သင်သည် ကျွန်ုပ်တို့နှင့်အတူ မရှိချင်ပါက အဘယ်ကြောင့် ဤနေရာတွင် စောင့်ဆိုင်းနေသနည်း”ဟူ၍ ဖြေကြမည်။ ဤသည်မှာ လူသားမျိုးနွယ်အတွက် ဘုရားသခင်၏ ချစ်ခြင်းမေတ္တာ ဖြစ်သည်။ ချစ်ခြင်းမေတ္တာ မရှိဘဲနှင့် သူသည် ယခုအချိန်ထိတိုင် သည်းညည်းခံနိုင်မည်လော။ တစ်ခါတစ်ရံ သူသည် ဒေါသထွက်ကာ ကြမ်းတမ်းစွာ စကားပြောသော်လည်း သူ၏ အမှုတွင် သူသည် တစ်စက်မျှ လျှော့မလုပ်ပေ။ အဆင့်တစ်ခုကိုပင် သူမလွဲချော်ခဲ့ပေ။ လုပ်ဆောင်သင့်သည့် အမှုကို သူ မပြုဘဲနေလိမ့်မည် မဟုတ်သကဲ့သို့ ပြောသင့်သည့် စကားများကို မပြောဘဲ နေလိမ့်မည်မဟုတ်။ လုပ်ဆောင်သင့်ပြီး ပြောဆိုသင့်သည့်အရာအားလုံးကို သူ လုပ်ဆောင်ကာ ပြောဆို၏။ လူအချို့က “ယခင်ကထက် ဘုရားသခင်သည် ယခုအချိန်တွင် အဘယ်ကြောင့် စကားလျှော့ပြောရသနည်း”ဟု ပြောကြသည်။ အဘယ်ကြောင့်ဆိုသော် အမှုတော်၏ ထိုအဆင့်များသည် ပြီးစီးပြီးဖြစ်ကာ နောက်ဆုံးအဆင့်က စောင့်ဆိုင်းရန်သာ ဖြစ်သောကြောင့်တည်း။ ငါသည် ဦးဆောင်လမ်းပြသည့် အမှုကိုသာ လုပ်ဆောင်နေပြီး တတ်နိုင်မျှ ဒုက္ခခံရမည်။ ဤနောက်ဆုံးအဆင့်တွင် ငါသည် အဘယ်ကြောင့် ကျန်းမာရေး အမြဲ ဆိုးရွားနေခဲ့ရသနည်း။ ဤသည်မှာလည်း အဓိပ္ပာယ်ရှိသောအရာတစ်ခု ဖြစ်ကြောင်းကို သင်သိသလော။ လူသားမျိုးနွယ်၏ နာမကျန်းဖြစ်ခြင်းနှင့် ဝေဒနာအချို့ကို ငါ ခံရန် ဖြစ်သည်။ လူ့ဇာတိခံ ဘုရားသခင်သည် နာမကျန်မှုနှင့် ဝေဒနာအချို့ကို တွေ့ကြုံနိုင်သော်လည်း ဤအရာအားလုံးသည် အဆင့်များဖြင့် လာ၏။ လုပ်ဆောင်ရန် မလိုအပ်သည့် အမှုသည် လူ့ဇာတိ၏ အပယိကဖျားနာမှုများအားဖြင့် ကန့်သတ်ခံရပြီး ထိုအမှုကို လုပ်ဆောင်၍မရနိုင်ပေ။ လူ့ဇာတိသည် အချိန်ကျလာသည့်အခါ ဆင်းရဲဒုက္ခအနည်းငယ် ခံစားရမည်ဖြစ်သည်။ ကန့်သတ်ချက်များစွာ မရှိပါက သူသည် ကယ်တင်ခြင်းအမှုကို ပြုနေသောကြောင့် လူသားမျိုးနွယ်နှင့် ထပ်စကားပြောကာ ၎င်းတို့ကို နောက်ထပ် အကူအညီ အမြဲ ပေးချင်မည် ဖြစ်သည်။ လူ့ဇာတိ၌ ဘုရားသခင်၏ အမှုတော်က အစမှ အပြီးသတ်သည်အထိ ထုတ်ဖော်ပြပြီးသည့်အရာမှာ ဘုရားသခင်၏ ချစ်ခြင်းမေတ္တာသာ ဖြစ်သည်။ သူ့အမှုတော်၏ အနစ်သာရမှာ ချစ်ခြင်းမေတ္တာဖြစ်ပြီး သူသည် လူသားမျိုးနွယ်အတွက် သူ၏ ရှိသမျှနှင့် အရာအားလုံးကို ဆက်ကပ်လေသည်။

၁၉၉၉ ခုနှစ်၊ ဆောင်းရာသီ


ဘုရားသခင်အား ယုံကြည်ခြင်းသည် လောက၏ ဆိုးညစ်သောခေတ်ရေစီးကြောင်းများကို ထိုးဖောက်မြင်ခြင်းမှ စတင်ရမည်

လူငယ်အချို့သည် ဘုရားသခင်ကို ယုံကြည်ကြသော်လည်း၊ ၎င်းတို့အနေဖြင့် ကွန်ပျူတာဂိမ်းများ ကစားသည်ကို နှစ်သက်ခြင်းဟူသည့် အကျင့်ဆိုးကို ဖယ်ရှားရန် အလွန်ခက်ခဲသည်။ ကွန်ပျူတာ ဂိမ်းများသည် မည်သည့်အရာမျိုးများ ပါဝင်ကြသနည်း။ ၎င်းတို့တွင် ကြမ်းကြုတ်သော အရာများစွာ ပါဝင်သည်။ ဂိမ်းကစားခြင်းဟူသည်မှာ နတ်ဆိုးများ၏ နယ်ပယ်ဖြစ်သည်။ အများစုအတွက်၊ ဤဂိမ်းများကို အချိန်ကြာမြင့်စွာ ၎င်းတို့ ကစားသည့်အခါ၊ တကယ့် အလုပ်တစ်ခုတလေကိုမျှ ၎င်းတို့ မလုပ်နိုင်တော့ချေ။ ကျောင်း သို့မဟုတ် အလုပ်ကို ၎င်းတို့ မသွားချင်ကြတော့ပေ၊ သို့မဟုတ် ၎င်းတို့၏ အနာဂတ်များကို မစဉ်းစားချင်ကြတော့ချေ၊ ၎င်းတို့၏ ဘဝများကို သာ၍ပင် မစဉ်းစားကြပေ။ ယခုတွင် လူ့အသိုင်းအဝိုင်းရှိ လူငယ်များ၏ စိတ်နှလုံးသည် မည်သည့်အရာများနှင့် ပြည့်နှက်နေသနည်း။ စားခြင်း၊ သောက်ခြင်းနှင့် ပျော်ရွှင်မြူးထူးခြင်းတို့မှလွဲ၍ သူတို့၏စိတ်နှလုံးမှာ ဂိမ်းကစားခြင်းတို့ဖြင့် ပြည့်နှက်နေသည်။ ၎င်းတို့ ပြောသမျှနှင့် တွေးသမျှတိုင်းက အဓိပ္ပာယ်မဲ့ပြီး လူမဆန်ချေ။ ၎င်းတို့ တွေးသည့်အရာများကို ဖော်ပြဖို့ “ညစ်ပတ်သည်” သို့မဟုတ် “ဆိုးယုတ်သည်” ဆိုသည့် စကားလုံးများကိုပင် အသုံးပြု၍ မရနိုင်။ ၎င်းတို့သည် သာမန်လူ့သဘာဝရှိသောသူတို့၌ ရှိသင့်သည့်အရာများ မဟုတ်ဘဲ၊ ၎င်းတို့အားလုံးက အဓိပ္ပာယ်မဲ့၊ လူမဆန်သောအရာများသာ ဖြစ်ကြသည်။ သာမန် လူ့သဘာဝနှင့်ဆိုင်သော ကိစ္စရပ်များ သို့မဟုတ် ခေါင်းစဥ်များအကြောင်း သင်ပြောဆိုပါက၊ ထိုအကြောင်း ၎င်းတို့ မကြားနိုင်ကြ၊ စိတ်မဝင်စားကြသကဲ့သို့၊ ယင်းကို ကြားလိုစိတ်လည်း မရှိဘဲ၊ သင့်အပေါ် မလိုမုန်းထားပင် ဖြစ်ကြလိမ့်မည်။ ၎င်းတို့သည် သာမန်လူတို့နှင့်ဆိုင်သည့် ပုံမှန်ဘာသာစကား သို့မဟုတ် ပုံမှန်အကြောင်းအရာများ မပြောကြချေ။ ၎င်းတို့ဆွေးနွေးသည့် အကြောင်းအရာအားလုံးမှာ စားခြင်း၊ သောက်ခြင်းနှင့် ပျော်ရွှင်ခြင်းတို့နှင့်သာ ဆိုင်သည်။ ၎င်းတို့၏ စိတ်နှလုံးများ၌ လောကီခေတ်ရေစီးကြောင်းများဖြင့် ပြည့်နေကြ၏၊ ထို့ကြောင့် မည်သည့် အနာဂတ် အလားအလာများ ၎င်းတို့တွင် ရှိကြသနည်း။ သူတို့၌ အနာဂတ်ရှိသလော။ (မရှိကြ၊ ဤလူတို့သည် အလကားဖြစ်သွားကြမည်။) “အလကား” ဟူသည်မှာ အလွန်သင့်တော်သည့် စကားလုံးဖြစ်သည်။ ယင်းက ဘာကိုဆိုလိုသနည်း။ သာမန် လူသားမျိုးနွယ်တို့ ပါဝင်သင့်သည့် လှုပ်ရှားသွားလာမှုများတွင် ၎င်းတို့ ပါဝင်နိုင်သလော။ (မပါဝင်နိုင်ပေ။) ဤလူတို့သည် မိမိတို့၏ လေ့လာမှုများကို ကောင်းကောင်း မလုပ်ဆောင်နိုင်ကြသကဲ့သို့၊ အလုပ်တစ်ခု လုပ်ရာတွင် ၎င်းတို့ကို အားထုတ်ကြိုးပမ်းစေပါက၊ ဤအရာကို ၎င်းတို့ လုပ်ဆောင်ဖို့ လိုလားသလော။ (မလိုလားကြပေ။) ၎င်းတို့သည် မည်သည့်အရာကို တွေးမည်နည်း။ ၎င်းတို့က၊ “အလုပ်လုပ်ရာတွင် မည်သည့်အဓိပ္ပါယ် ရှိသနည်း။ ဤအလုပ်သည် အလွန် ပင်ပန်းလှ၏။ ကျွန်ုပ်သည် ယင်းမှ ဘာရရှိနိုင်မည်နည်း။ မောပန်းပြီး နာကျင်ရုံမှတပါး ဘာမှမရပေ။ ဂိမ်းကစားခြင်းက များစွာပို၍ ပျော်စရာကောင်းသည်၊ သက်သောင့်သက်သာရှိပြီး မွေ့လျော်ဖွယ်ဖြစ်သည်။ ကွန်ပျူတာရှေ့တွင် ကျွန်ုပ်ရှိနေပြီး ကမ္ဘာတုထဲ၌ နေသောအခါ၊ အရာရာကို ကျွန်ုပ်ပိုင်ဆိုင်၏။” အကယ်၍ သင်သည် ၎င်းတို့ကို အလုပ်သို့ အချိန်မီရောက်စေပြီး သတ်မှတ်ထားသည့်အချိန် ၉ နာရီမှ ၅ နာရီအထိ အလုပ်လုပ်စေပါက ယင်းနှင့်ပတ်သက်၍ ၎င်းတို့ အဘယ်သို့ ခံစားရမည်နည်း။ ထိုအချိန်ဇယားအတိုင်း အလုပ်လုပ်ဖို့ရန်နှင့် ဤနည်းအတိုင်း လိုက်နာဖို့ရန် ၎င်းတို့ လိုလားသလော။ (မလိုလားကြပါ။) လူများသည် ဂိမ်းများကို မပြတ်ကစားပြီး ကွန်ပျူတာပေါ်တွင် အချိန်ဖြုန်းသည့်အခါ၊ ခဏကြာပြီးနောက် ၎င်းတို့၏ စိတ်ဆန္ဒ ကွယ်ပျောက်ကာ ၎င်းတို့သည် အကျင့်စာရိတ္တ ပျက်ပြားလာကြသည်။ ဘာသာတရားမရှိသူများသည် ခေတ်ရေစီးကြောင်းနောက်လိုက်ခြင်းကို ပျော်ပိုက်ကြပြီး ဖက်ရှင်များကို နှစ်သက်ကြသည်၊ အထူးသဖြင့် လူငယ်များနှင့် ထိုသူတို့အများစုသည် မိမိတို့၏ သင့်လျော်သောအလုပ်များကို အာရုံမစိုက်ကြသည်သာမက၊ မှန်ကန်သောလမ်းကြောင်းကိုလည်း မလျှောက်လှမ်းကြချေ။ ၎င်းတို့၏ မိဘများက ၎င်းတို့ကို မစီမံနိုင်၊ ၎င်းတို့၏ ဆရာများက ၎င်းတို့နှင့် ပတ်သက်၍ မည်သည့်အရာမျှ မလုပ်ဆောင်နိုင်သကဲ့သို့၊ ဤရေပန်းစားမှုနှင့်ပတ်သက်၍ နိုင်ငံတစ်ခုတလေ၏ ပညာရေးစနစ်က ယင်းကို မလွန်ဆန်နိုင်ပေ။ နတ်ဆိုးများနှင့် စာတန်တို့သည် လူတို့ကို စုံစမ်းသွေးဆောင်ဖို့နှင့် ၎င်းတို့ကို စာရိတ္တပျက်ပြားခြင်းသို့ ပို့ဆောင်ရန် အမှုအရာများကို အသုံးပြုလေသည်။ ပုံတူ လောကထဲ အသက်ရှင်သူတို့အတွက် သာမန် လူ့သဘာဝနှင့်ဆိုင်သော ဘဝနှင့် ပတ်သက်၍ မည်သည့်အရာကိုမျှ လုပ်ဆောင်ဖို့ ၎င်းတို့ မည်သို့မျှ စိတ်မဝင်စားကြချေ။ ၎င်းတို့သည် အလုပ်လုပ်လိုစိတ်၊ သို့မဟုတ် လေ့လာသင်ယူလိုစိတ်ကို မရှိကြ။ ၎င်းတို့၏ တစ်ခုတည်းသော စိတ်ဝင်စားမှုမှာ ဂိမ်းကစားခြင်းဖြစ်ပြီး တစ်စုံတစ်ရာက သူတို့ကို ဆွဲဆောင်သိမ်းသွင်းနေသကဲ့သို့ ဖြစ်လေသည်။ ဂိမ်းကစားသောသူတို့သည် ဂိမ်းထဲမှဇာတ်ကောင်ထဲ ဝင်ကစားလိုက်သည်နှင့် သူတို့၏ဦးနှောက်က သူတို့အား စိတ်လှုပ်ရှားစေပြီး အတော်ပင် ထင်ယောင်ထင်မှားဖြစ်စေသည့် အရာတစ်ခုကို စတင်၍ ထုတ်လုပ်ပေးကာ ထိုသူတို့သည် ဂိမ်းကစားခြင်းကို စွဲလမ်းလာကြပြီး ဂိမ်းကစားခြင်းအကြောင်းကို အမြဲတမ်း စဉ်းစားနေကြကြောင်း သိပ္ပံပညာရှင်တို့က အခိုင်အမာဆိုထားကြသည်။ ၎င်းတို့ ငြီးငွေ့သည့် တစ်ခဏ၊ သို့မဟုတ် သင့်တင့်လျောက်ပတ်သော အလုပ်တစ်ခုခုကို ၎င်းတို့ လုပ်ဆောင်နေသည့်အချိန်အတွင်းတွင်၊ ယင်းအစား ဂိမ်းများကို ၎င်းတို့ ကစားချင်ကြပြီး ဂိမ်းများ ကစားခြင်းက တဖြည်းဖြည်း ၎င်းတို့၏ ဘဝလုံးလုံး ဖြစ်လာလေသည်။ ဂိမ်းများ ကစားခြင်းသည် ဆေးတစ်မျိုးကို သုံးဆောင်ခြင်းကဲ့သို့ ဖြစ်သည်။ လူတစ်ဦးက ယင်းကို စွဲသွားသည်နှင့်တစ်ပြိုင်နက် ယင်းကို ဖြတ်ဖို့နှင့် ယင်းမှ ကျောခိုင်းဖို့ ခက်ခဲလာပြီးလျှင် ယင်းက သူ့ကိုဖျက်ဆီးလေသည်။ လူငယ်ဖြစ်စေ၊ လူကြီးဖြစ်စေ ဤအကျင့်ဆိုးကို ၎င်းတို့ ရသည်နှင့်တစ်ပြိုင်နက် ယင်းကို ဖြတ်ဖို့ ခက်ခဲလာကြလေသည်။ အချို့ကလေးများက ညစဉ်ညတိုင်း တစ်ညလုံးမအိပ်ဘဲ ဂိမ်းကစားကြပြီး ၎င်းတို့၏ မိဘများသည် ၎င်းတို့ကို မထိန်းချုပ်သကဲ့သို့ မစောင့်ကြပ်သဖြင့် ကလေးများသည် ကွန်ပြူတာရှေ့တွင် မိမိတို့ကိုယ်ကို သေသည်အထိ ဂိမ်းကစားခြင်းဖြင့် အဆုံးသတ်ကြသည်။ သူတို့သည် မည်ကဲ့သို့ သေဆုံးသွားကြသနည်း။ သိပ္ပံဆိုင်ရာ အထောက်အထားက သူတို့၏ဦးနှောက် ပျက်စီးသွားခြင်းဖြစ်သည်ဟု ဆို၏။ သူတို့က မိမိကိုယ်ကို သေသည်အထိ ကစားခဲ့ကြခြင်းပင်။ ဂိမ်းကစားခြင်းသည် သာမန်လူများ လုပ်သင့်သည့် အရာတစ်ခု ဖြစ်သည်ဟု သင်တို့ပြောမည်လော။ ယင်းသည် လူများ၏ သာမန်လူ့သဘာဝအတွက် လိုအပ်ပါက၊ ယင်းသည် မှန်ကန်သော လမ်းကြောင်းဖြစ်ပါက၊ လူတို့က အဘယ်သို့ ၎င်းတို့ကို မဖြတ်နိုင်ရသနည်း။ လူတို့သည် အဘယ်ကြောင့် ထိုအတိုင်းအတာအထိ ယင်းတို့၏ ညှို့ယူဖမ်းစား ခံနိုင်ရသနည်း။ ဤအရာက သက်သေပြသော အရာတစ်ခုမှာ ဂိမ်းကစားခြင်းသည် ကောင်းမွန်သောလမ်းကြောင်း မဟုတ်သည်ကိုပင်။ တစ်နေ့တာလုံးကို အင်တာနက်တွင် စိတ်နှစ်မြှုပ်ထားခြင်းဖြင့် အချိန်ကုန်ဆုံးစေခြင်း၊ အွန်လိုင်းတွင် ဟိုဟိုသည်သည်ရှာဖွေခြင်း၊ ဖောက်ပြားသော အရာများကို ကြည့်ရှုခြင်းနှင့် ဂိမ်းဆော့ခြင်းတို့ကဲ့သို့သော အရာများ၌ တစ်နေ့လုံး ကစားခြင်းသည် လူတို့ကို အဓိပ္ပါယ်မဲ့သောအရာများဖြင့်သာ မိမိကိုယ်ကို အရည်အသွေးနိမ့်ကျစေနိုင်ပြီး လူတို့ကို ထိခိုက်နာကျင်စေနိုင်ပါသည်။ ဤအရာတစ်ခုကမျှ မှန်ကန်သောလမ်းကြောင်း မဟုတ်ချေ။ ယနေ့ခေတ်တွင် ဆယ်ကျော်သက်များ၊ လူငယ်များနှင့် လူလတ်ပိုင်းနှင့် သက်ကြီးရွယ်အိုများအားလုံးကပင် ဗီဒီယိုဂိမ်းများ ကစားကြသည်။ ၎င်းတို့ကို ကစားသောသူ ပို၍ များလာလေသည်။ လူအများစုက ဤအရာသည် ကောင်းသောအရာမဟုတ်ကြောင်း သိကြသော်လည်း သူတို့သည် မိမိကိုယ်ကို မထိန်းနိုင်ကြပေ။ ဤဂိမ်းကစားခြင်းက မျိုးဆက်သစ်လူငယ်များကို ထိခိုက်စေပြီး လူမြောက်မြားစွာကိုလည်း ထိခိုက်စေခဲ့ပြီးဖြစ်သည်။ သို့ဆိုလျှင် ဂိမ်းများက မည်သို့ပေါ်လာကြသနည်း။ ၎င်းတို့က စာတန်မှ လာသည်မဟုတ်လော။ “ဗီဒီယိုဂိမ်းများသည် ခေတ်မီသိပ္ပံပညာဆိုင်ရာ တိုးတက်မှု၏ သင်္ကေတ၊ သိပ္ပံပညာဆိုင်ရာ အောင်မြင်မှုများဖြစ်သည်” ဟုဆိုသည့် အချို့သော အဓိပ္ပာယ်မရှိသောလူမျိုးကလည်း ရှိလေသည်။ သို့နှင့် ဤရှင်းပြချက်ကား အဘယ်နည်း။ ရွံရှာဖွယ်ကောင်း၏။ ဂိမ်းကစားခြင်းသည် ကောင်းသောလမ်းကြောင်း မဟုတ်သကဲ့သို့ မှန်ကန်သောလမ်းကြောင်းလည်း မဟုတ်ပေ။ ဤဂိမ်းကစားခြင်းသည် လူမှုရေးခေတ်ရေစီးကြောင်းများ နောက်လိုက်ခြင်းကိစ္စသက်သက် မဟုတ်ရုံမျှမက ဂိမ်းဆော့ခြင်းက သင့်ရည်ရွယ်ချက်အသိစိတ်ကို ဖျက်ဆီးပစ်သည်ဟုပင် ဘာသာတရားမရှိသူများက ပြောကြသည်။ အကယ်၍ သင်သည် ဤမျှ လွယ်ကူသောအရာကို မဖြတ်နိုင်ပါက ဤကိစ္စရပ်တွင် သင့်ကိုယ်သင် မထိန်းချုပ်နိုင်ပါက သင်သည် အန္တရာယ်ထဲ ကျရောက်နေချေပြီ။ ယနေ့ခေတ်တွင် လူတို့သည် လူငယ်ဖြစ်စေ လူကြီးဖြစ်စေ ဗီဒီယိုဂိမ်းများ ဆော့ကစားခြင်းနှင့် မူးယစ်ဆေးဝါး သုံးစွဲခြင်းတို့ အဖြစ်များနေပြီး တစ်ကမ္ဘာလုံးက ဤသို့ ဖြစ်နေသည်။ သင်သည် ဘုရားသခင်ကို မည်မျှကြာကြာ ယုံကြည်ခဲ့ပါစေ ဗီဒီယိုဂိမ်းကစားခြင်းကဲ့သို့သော အရာတစ်ခုကိုပင် မထိန်းချုပ်ထားနိုင်လျှင် တစ်နေ့တွင် ဘုရားသခင်ကို ယုံကြည်ခြင်းသည် အဓိပ္ပာယ်မရှိ၊ ပျင်းခြောက်ခြောက်နှင့် ငြီးငွေ့ဖွယ်ကောင်းသည်ဟု သင်ခံစားရသောအခါ သင်သည် ဘာသာတရားမရှိသူများကဲ့သို့ စိတ်ကြွဆေးမျိုးစုံဖြင့် မူးယစ်ဆေးဝါးကို စတင်စမ်းသပ်တော့မည် မဟုတ်လော။ ယင်းက အလွန့်အလွန် အန္တရာယ်များလှ၏။ သင်သည် ဘုရားသခင်ကို ယုံကြည်ကောင်းယုံကြည်မည် ဖြစ်သော်လည်း သင်၌ အခြေခံအုတ်မြစ် မရှိသည့်အပြင် သင်သည် သမ္မာတရားကို မရရှိခဲ့သောကြောင့် သင်သည် ကိုယ်တော်အား သစ္စာဖောက်မည့်အန္တရာယ်၌ လုံးလုံးလျားလျား ရှိနေဆဲဖြစ်သည်။ သင့်အပေါ်ကျရောက်သည့် မည်သည့်အရာကိုမဆို ကြုံဆုံရလျှင် သင် ကောင်းကောင်းကြီး လဲကျသွားနိုင်လေသည်။ ဤဆိုးယုတ်သောလောကတွင် စုံစမ်းသွေးဆောင်ခြင်း များစွာရှိပြီး ဘုရားသခင်ကို ယုံကြည်သော်လည်း သမ္မာတရားကို မလိုက်စားသူများအား သွေးဆောင်ရန် စာတန်က နည်းလမ်းပေါင်းစုံကို အသုံးပြုသည်။ အကယ်၍ သင်သည် ဘုရားသခင်၏ နှုတ်ကပတ်တော်များကို ပုံမှန်စားသောက်ခြင်း မပြုဘဲ သင့်နှလုံးသားနှင့် စိတ်သည် မကြာခဏ ဗလာဖြစ်နေပါက သင်သည် အလွန်အန္တရာယ်ရှိ၏။ သင်တို့၏ စိတ်နှလုံးသည် များသောအားဖြင့် ဗလာဖြစ်နေသလော။ လူငယ်များမှာ အချိန်တော်တော်များများ ဗလာဖြစ်နေကြသည်။ ဤပြဿနာကို မဖြေရှင်းဘဲထားခြင်းက အလွန် အန္တရာယ်များသည်။ ဘုရားသခင်ကို ယုံကြည်သည်နှင့်အမျှ သင်သည် သူ၏နှုတ်ကပတ်တော်များကို ပိုမိုဖတ်ရှုသင့်ပြီး သမ္မာတရားအချို့ကို သင်လက်ခံနိုင်သောအခါ ယင်းသည် အလှည့်အပြောင်းတစ်ခု ဖြစ်လာပြီးလျှင် သင်သည် ဤအန္တရာယ်ရှိသော အချိန်နာရီမှ လွတ်မြောက်ကာ အသင်းတော်တွင် ခိုင်မာစွာရပ်တည်နိုင်မည် ဖြစ်သည်။

ပိုပို၍များပြားသော လူငယ်များသည် ဘုရားသခင့်အိမ်တော်၌ ပါဝင်လာကြပြီး တော်တော်များများမှာ အသက်နှစ်ဆယ်ကျော်များ ဖြစ်ကြသည်။ သူတို့သည် ဘဝ၏အထွတ်အထိပ်ကို ရောက်နေကြပြီး သူတို့၏ ဘဝပန်းတိုင်ကို မဆုံးဖြတ်ကြရသေးပေ။ သူတို့၌ ရည်မှန်းချက်မရှိကြဘဲ ဘဝဟူသည့် အရာကို နားမလည်ကြသေးပေ။ ဤလူတို့၌ မည်သည့်အရာ ထင်ရှားသနည်း။ သင်တို့အတွက် ငါ၌ စကားအသုံးအနှုန်း နှစ်ခုရှိ၏။ ငယ်ရွယ်နုပျိုမှုမာန်နှင့် ပိုင်းခြားသိမြင်မှုကင်းမဲ့ခြင်းပင်။ အဘယ့်ကြောင့် ငါ ထိုသို့ဆိုရသနည်း။ “ငယ်ရွယ်နုပျိုမှုမာန်” ဟူသော အဓိပ္ပါယ်ကို ဦးစွာ ဆွေးနွေးကြပါစို့။ “ငယ်ရွယ်နုပျိုမှုမာန်” သည် ဘာဖြစ်သည်ကို သင်တို့ရှင်းပြနိုင်သလော။ ယင်းက မည်သို့သော စိတ်ထားမျိုးနည်း။ ယင်း၌ မည်သို့သော သရုပ်သကန်များ ရှိသနည်း။ (ယင်းသည် သူတို့ ကြိုက်သည့်အရာက အကောင်းဆုံး၊ သူတို့စိတ်ကူးသမျှက မှန်ကန်ပြီး မည်သူ့ကိုမျှ နားထောင်ချင်စိတ်မရှိဟု လူများ ထင်ကြသည့် အခါမျိုး၌ဖြစ်သည်။) တစ်နည်းအားဖြင့် ဤစိတ်ထားမျိုးက “မာနထောင်လွှားခြင်း” ပင်ဖြစ်သည်။ ဤသည်မှာ ဤအသက်အရွယ်အုပ်စု၌ ရှိတတ်သော လူတို့၏ ပုံမှန်စိတ်သဘောထား ဖြစ်သည်။ သူတို့၏ လူနေမှုပတ်ဝန်းကျင်၊ သို့မဟုတ် နောက်ခံအခြေအနေတို့ မည်သို့ပင်ရှိစေကာမူ၊ သို့မဟုတ် သူတို့သည် မည်သည့်မျိုးဆက်မှဖြစ်စေ ဤအသက်အရွယ်အုပ်စုရှိ လူတိုင်းသည် ငယ်ရွယ်နုပျိုမှုမာန်ကို ပိုင်ဆိုင်ထားသည်။ အဘယ့်ကြောင့် ငါ ဤသို့ဆိုရသနည်း။ ငါသည် သူတို့ကိုဆန့်ကျင်၍ အစွဲစိတ်ရှိခြင်း၊ သို့မဟုတ် သူတို့အား အထင်သေးခြင်းမဟုတ်ပေ၊ ထို့ထက် ယင်းက ဤအသက်အရွယ်အုပ်စုထဲမှ လူတို့သည် စိတ်သဘောထားတစ်မျိုးကို စွဲကိုင်ထားကြခြင်း၊ ယင်းက အလွန်အမင်း မောက်မာသိမ်ဖျင်းပြီး မာနကြီးသော စိတ်ထားတစ်ခု ဖြစ်ခြင်းကြောင့်ပင် ဖြစ်သည်။ သူတို့၌ လောကီရေးရာ အတွေ့အကြုံများစွာမရှိဘဲ ဘဝနှင့် ပတ်သက်၍ အနည်းငယ်ကိုသာ နားလည်ကြသည့်အတွက် လောကကြီးထဲတွင်၊ သို့မဟုတ် ဘဝတွင် အမှုအရာအချို့ကို သူတို့ ကြုံတွေ့ရသော အခိုက်အတန့်၌ “ငါနားလည်ပြီ၊ ငါသဘောပေါက်သွားပြီ၊ ငါ ယခု အရာရာကို သိပြီ။ အသက်ကြီးသောသူတို့ ပြောနေကြသည့်အရာကို ငါနားလည်ပြီ။ လူ့အဖွဲ့အစည်း၌ ရေပန်းစားနေသည့် အရာကို အမီလိုက်နိုင်ပြီ။ ယခုတွင် ဆဲလ်ဖုန်းများ မည်မျှ လျင်မြန်စွာ တိုးတက်လာသည်ကိုလည်းကောင်း၊ ယင်းတို့၏ အစိတ်အပိုင်းများ မည်မျှရှုပ်ထွေးဆန်းပြားနေသည်ကိုလည်းကောင်း ကြည့်လော့။ ငါအကုန်သိသည်၊ မည်သည့်အရာမျှနားမလည်သော သင်တို့ သက်ကြီးရွယ်အိုများကဲ့သို့မဟုတ်” ဟု တွေးတတ်ကြသည်။ သက်ကြီးရွယ်အိုတစ်ဦးက သူတို့ထံ အကူအညီ တစ်စုံတစ်ခု လာတောင်းသည့်အခါ သူတို့က “လူများသည် အသက်ကြီးလာသောအခါ အသုံးမကျပေ။ သူတို့သည် ကွန်ပြူတာပင် မသုံးတတ်ကြ၊ အသက်ရှင်နေသည်ပင် ဘာအကျိုးထူးသနည်း” ဟုပင် ပြောကြမည်။ ဤသည်မှာ အဘယ်နည်း။ ဤသည်မှာ ငယ်ရွယ်နုပျိုမှုမာန်၏ သရုပ်သကန်တစ်ခုဖြစ်၏။ လူငယ်များ၌ ပိုကောင်းသော မှတ်ဉာဏ်ရှိပြီး စိတ်ကူးသစ်များကို ပိုမိုမြန်ဆန်စွာ လက်ခံကြကာ အသစ်အဆန်းများကို သင်ယူတတ်မြောက်သည့်အခါတိုင်း အသက်ကြီးသူများကို အထင်သေးကြသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုပင်။ ထို့အပြင် ဤစိတ်သဘောထားမျိုးက သာမန်လူ့သဘာဝ၏ စိတ်သဘောထားလော။ ယင်းက သာမန်လူ့သဘာဝ၏ သရုပ်သကန်ဟု ယူဆရမည်လော။ (မယူဆရပါ။) ထို့ကြောင့် ယင်းကို ငယ်ရွယ်နုပျိုမှုမာန်ဟု ခေါ်သည်။ သို့ဖြစ်၍ ၎င်းကို အဘယ့်ကြောင့် “မာနထောင်လွှားခြင်း” ဟု မခေါ်ဘဲ “မာန်” ဟု ခေါ်ရသနည်း။ ယင်းမှာ လူငယ်များအတွက် ထူးခြားသော စိတ်သဘောထားတစ်ခု ဖြစ်သောကြောင့် အသေးအမွှားလေးတစ်ခုကို သင်ယူတတ်မြောက်ပြီး ကိုယ့်ကိုယ်ကိုယ် ဟုတ်လှပြီဟု ဘဝင်ခိုက်သွားကြသည်၊ ၎င်းတို့သည် စကြဝဠာအတွင်းရှိ မိမိတို့၏ နေရာကို မသိကြဘဲ သူတို့ သင်ယူထားသည့်အရာကို အရင်းအနှီးအဖြစ် မှတ်ယူကြသည်။ ငယ်ရွယ်စဉ်တွင် လူတို့အားလုံးသည် ထိုသို့ဖြစ်ကြသည်မှာ အသက်အရွယ် အနည်းငယ်ရ၍ အနည်းငယ်ပိုနားလည်လာပြီး ဘဝ၏ အတက်အကျများကို ပို၍ တွေ့ကြုံလာရသည့်အချိန်ထိ ဤကဲ့သို့ ဖြစ်တတ်သည်။ ထို့နောက် သူတို့သည် ပို၍ရင့်ကျက်လာပြီး တည်ငြိမ်လာကာ ပိုမိုနှိမ့်ချစွာဖြင့် ပြုမူနေထိုင်ရသည်ကို သဘောကျကြသည်။ တစ်စုံတစ်ခုကို လုပ်တတ်သောအခါတွင် ကြီးကြီးကျယ်ကျယ် မလုပ်တော့သည့်အပြင် တစ်စုံတစ်ခုကို မလုပ်နိုင်သည့်အခါ စိတ်မဆိုးကြတော့ချေ။ လူငယ်များသည် မယုံနိုင်လောက်အောင်ပင် ဘဝင်မြင့်တတ်သည်။ တစ်ခုခုလုပ်တတ်သည့်အခါတိုင်း ၎င်းကို ကြွားလုံးထုတ်လိုကြပြီး မိမိကိုယ်ကို ဟုတ်လှပြီဟု ထင်တတ်ကြသည်။ တစ်ခါတစ်ရံ စိတ်လှုပ်ရှားလာသောအခါ သူတို့သည် အခြားသူများထက် သာလွန်နေပြီ၊ ကမ္ဘာကြီးသည် သူတို့အတွက် ကြီးကြီးမားမား မဟုတ်တော့ဘဲ ကမ္ဘာကြီးအစား အခြားဂြိုလ်ပေါ်တွင် နေထိုင်နိုင်သည်ဟု စတင်ခံစားလာကြသည်။ ဤသည်မှာ မာန်ဖြစ်သည်။ ငယ်ရွယ်နုပျိုမှုမာန်ကို အဓိကအားဖြင့် စကြဝဠာအတွင်းရှိ မိမိ၏နေရာကိုလည်းကောင်း၊ လူတို့သည် မည်သည့်အရာကို လိုအပ်ပြီး ဘဝတွင် မည်သည့် လမ်းကြောင်းကို လိုက်လျှောက်သင့်သည်ကိုလည်းကောင်း၊ မည်သို့သောအခြေအနေတွင် နေထိုင်ရန် အန္တရာယ်ရှိပြီး သူတို့ မည်သည့်အရာကို လုပ်ဆောင်သင့်သည်ကိုလည်းကောင်း မသိနားမလည်ခြင်းက အမှတ်အသားပြုသည်။ ယင်းမှာ “သူတို့က ပိုင်းခြားသိမြင်မှု မရှိသည့်အပြင် ဘဝအကြောင်းလည်း မသိကြ” ဟု လူတို့ မကြာခဏ ပြောတတ်ကြသည့် စကားအတိုင်းဖြစ်သည်။ ဤအသက်အရွယ်အုပ်စုရှိ လူများသည် မာန်တက်သော ဤစိတ်သဘောထားမျိုး ရှိတတ်သောကြောင့် ဤအရာများကို ထုတ်ဖော်ပြကြသည်။ လူတိုင်းက သူတို့ထက် နိမ့်ကျသည်ဟု ထင်သည့် လူငယ်များရှိကာ ၎င်းတို့ မကြိုက်သည့်အရာ တစ်ခုခု သင်ပြောသည့်အခါ သင့်ကို သူတို့ မသိချင်ယောင်ဆောင်၍သာ နေကြမည်။ ငယ်ရွယ်သူများ မည်သည့်အရာ စဉ်းစားနေကြမည်ကို မိဘများ နားလည်ရန် ခက်ခဲသည်။ စကားတစ်ခွန်းမှားလျှင် သူတို့သည် ဝုန်းဒိုင်းကြဲလျက် ကျွဲမြီးတိုသွားကြသည်။ သူတို့နှင့် ဆက်သွယ်ရခက်သည်။ ယနေ့ခေတ်တွင် မိဘများသည် သားသမီးများကို စီမံခန့်ခွဲရန်နှင့် ပညာပေးရန် ခက်ခဲနေရခြင်းမှာ အဘယ်ကြောင့်နည်း။ ယင်းမှာ မိဘများက ပညာမတတ်သည့်အပြင် လူငယ်များ၏စိတ်ကို နားမလည်သောကြောင့် မဟုတ်ဘဲ လူငယ်များ၏ တွေးခေါ်ပုံက မူမမှန်ဖြစ်လာခြင်းကြောင့်ပင်။ လူငယ်များ အားလုံးသည် လောကီခေတ်ရေစီးကြောင်းများကို နှစ်သက်ကြပြီး သူတို့သည် ၎င်းတို့၏ ဖမ်းထားချုပ်နှောင်ခြင်းကို ခံနေကြရသည်။ သူတို့အားလုံးသည် စာတန်၏ ယဇ်ပူဇော်ခံသားကောင်များ ဖြစ်ကြသည်၊ သူတို့သည် အလွန်လျင်မြန်စွာ စာရိတ္တ ပျက်ပြားလာကြပြီး သူတို့အနေဖြင့် ယင်းကို သတိပြုမိရန် ခက်ခဲသည်။ ထို့ကြောင့် မိဘတစ်ဦးဖြစ်ရန်မှာ မလွယ်ကူပေ။ အချို့သောမိဘများသည် သားသမီးများကို ပညာပေးရန်အတွက် ကလေးစိတ်ပညာ သင်ယူဖို့ကိုပင် အစွမ်းကုန် ကြိုးစားအားထုတ်ကြလေသည်။ ယနေ့ခေတ် ကလေးငယ်များစွာသည် ဦးနှောက်ဖွံ့ဖြိုးမှု ပုံမှန်မဖြစ်ခြင်းနှင့် စိတ်ကျဝေဒနာကဲ့သို့ ထူးဆန်းသောရောဂါများကို ခံစားနေရပြီး ထိန်းသိမ်းရခက်စေပါသည်။ လူတို့တွင် ဤပြဿနာများအတွက် လမ်းကြောင်း၊ သို့မဟုတ် သေချာသော ရှင်းလင်းချက်မရှိကြဘဲ ကျောင်းများနှင့် လူ့အဖွဲ့အစည်းထဲမှ ပညာရှင်များက “ပုန်ကန်တတ်သောစိတ်” သို့မဟုတ် “ပုန်ကန်တတ်သောအဆင့်” ကဲ့သို့သော အသုံးအနှုန်းများကို တီထွင်ခဲ့ကြသည်။ ယခင်မျိုးဆက်များတွင် ဤအသုံးအနှုန်းများ အဘယ့်ကြောင့် မရှိခဲ့သနည်း။ ယနေ့ခေတ် သိပ္ပံပညာသည် များစွာ တိုးတက်မြင့်မားလာပြီး ထူးဆန်းသော အသုံးအနှုန်းအမျိုးမျိုး ပေါ်ပေါက်လာကြသည်။ ဤလူသားမျိုးနွယ်မှာမူ ပိုပိုပြီး စာရိတ္တ တစ်စတစ်စလျော့ပါးလာကြသည်၊ သာမန်လူ့သဘာဝနှင့်ဆိုင်သော အရာများက လျော့ပါးလာသည်။ ဤသည်မှာ လူ့အဖွဲ့အစည်း၏ ဆိုးယုတ်သော ခေတ်ရေစီးကြောင်းများကြောင့် ဖြစ်လာသည် မဟုတ်လော။ (ဟုတ်သည်။) ထို့ကြောင့် လူငယ်လူရွယ်ဖြစ်သော သင်တို့သည် ငါ့စကားကို နားထောင်လိုသော စိတ်ရင်းအမှန်ဖြင့် ယခု ဤနေရာ၌ ထိုင်ပြီး ယခုကဲ့သို့ ငါမိတ်သဟာယပြုသည်ကို နားထောင်နိုင်ကြရခြင်း အကြောင်းရင်းမှာ သင်တို့တစ်ယောက်မျှ ကြီးမြတ်သောကြောင့်မဟုတ်၊ သမ္မာတရားအား လိုက်စားသော လမ်းကြောင်းကို ရွေးချယ်လိုစိတ် ရှိသောကြောင့်မဟုတ်။ ယင်းသည် ဘုရားသခင်၏ ကျေးဇူးတော်ကြောင့်ဖြစ်၏၊ ဘုရားသခင်က သင်တို့ကို ဤလောကသို့၊ သို့မဟုတ် စာတန်ထံသို့ ပေးအပ်မထားသောကြောင့်ဖြစ်သည်။ သူတို့ကို ဖျောင်းဖျဖို့ မည်သူကြိုးစားနေပါစေ ဘုရားသခင်ကို မယုံကြည်သော လူ့အဖွဲ့အစည်းထဲက ထိုလူငယ်တို့ကို သင်မြင်တွေ့သည်။ ထိုသူတို့အား ငါစကားပြောလျှင်ပင် အကြောင်းထူးမည်မဟုတ်ပေ။ ယင်းက ငယ်ရွယ်နုပျိုမှုမာန်ဟူသည့် ပြဿနာပင်လော။ သူတို့သည် မည်သည့်လူမျိုးစားနည်း။ သူတို့၌ အသိတရား၊ သို့မဟုတ် အသိစိတ်မရှိလျှင် သားရဲများနှင့် နတ်ဆိုးများသာ ဖြစ်ကြလေ၏။ အကယ်၍ သင်သည် ထိုသူတို့အား လူ့စကားဖြင့် ပြောဆိုလျှင် သူတို့ နားလည်နိုင်ပါမည်လော။ ယင်းက သူတို့နှင့် ဆက်သွယ်ရခက်သည့် ပြဿနာမဟုတ်တော့ဘဲ သူတို့သည် နားထောင်ရန် လုံးဝ ငြင်းဆန်နေခြင်းဖြစ်သည်။ ဘုရားသခင်၏ ကျေးဇူးတော်နှင့် စောင့်ရှောက်ခြင်းကြောင့် ယခု သင်တို့သည် သူ၏အလုပ်ကို လက်ခံနိုင်ခြင်း၊ သူ၏ နှုတ်ကပတ်တော်များကို နားလည်နိုင်ခြင်းနှင့် သမ္မာတရားလမ်းကြောင်းကို စိတ်ဝင်စားမှု ရှိနိုင်ခြင်းဖြစ်လေသည်။ ထို့ကြောင့် သင်တို့သည် မိမိ၏တာဝန်ကို ထမ်းဆောင်ရန် ဤအခွင့်အရေးကို တန်ဖိုးထားပြီး ဤကာလအတွင်း ဘုရားသခင်အပေါ် သင်တို့၏ယုံကြည်ခြင်း၌ အခြေခံအုတ်မြစ်ကို ခိုင်မာစွာတည်ဆောက်ရန် ကြိုးပမ်းရမည်။ သို့ပြုလျှင် သင်တို့သည် လုံခြုံမည်ဖြစ်ပြီး ဤဆိုးယုတ်သော ခေတ်ရေစီးကြောင်းများ၏ လွှမ်းမိုးရိုက်ခတ်ခြင်းကို အလွယ်တကူ ခံရမည်မဟုတ်ပေ။ လူတို့သည် ဤဆိုးယုတ်သော ခေတ်ရေစီးကြောင်းများ၏ လွှမ်းမိုးခြင်းခံရသည်နှင့်တစ်ပြိုင်နက် ယင်းတို့၏ စိုးမိုးခြယ်လှယ်ခြင်းကို အလွယ်တကူ ခံရပြီး သင်သည် ယင်းတို့၏ စိုးမိုးခြယ်လှယ်ခြင်းကို နောက်တစ်ဖန်ခံရသည့်အခါ ဘုရားသခင်သည် သင့်အား အလိုရှိမည်လော။ အလိုရှိမည် မဟုတ်ပေ။ သူသည် သင့်အား အခွင့်အရေးပေးထားပြီးဖြစ်ပြီး ဘုရားသခင်သည် သင့်အား လုံးဝအလိုရှိတော့မည် မဟုတ်ချေ။ ဘုရားသခင်သည် သင့်ကို အလိုမရှိသောအခါ သင်၌ အန္တရာယ်ကျရောက်မည်ဖြစ်ပြီး သင်သည် မည်သည့်အရာကိုမဆို စွမ်းဆောင်နိုင်မည်ဖြစ်သည်။

ယခု ငါတို့သည် “ငယ်ရွယ်နုပျိုမှုမာန်” အကြောင်းကို ဆွေးနွေးပြီးသောအခါ “ပိုင်းခြားသိမြင်မှုကင်းမဲ့ခြင်း” အကြောင်းပြောကြပါစို့။ “ပိုင်းခြားသိမြင်မှုကင်းမဲ့ခြင်း” သည် အတော်အတန် စာစကား ပေစကား ကျလေသည်။ ယင်းက တိုက်ရိုက်အားဖြင့် မည်သည့်အရာကို ဆိုလိုသည်ကို ရှင်းပြလော့။ (ယင်းမှာ လူတစ်ယောက်က အဆိုးနှင့် အကောင်းကို ခွဲခြား၍ မပြောနိုင်သည့်အချိန်၊ သူတို့က အကောင်းဟု ယူဆသည့်အရာသည် အမြဲတမ်း ကောင်းနေမည်ဖြစ်ပြီး အဆိုးဟု ယူဆသည့်အရာက အမြဲတမ်း ဆိုးနေမည်ဟု ထင်ကြကာ သူတို့အား အမှုအရာများကို မည်သို့ ရှင်းပြနေပါစေ နားထောင်ကြမည် မဟုတ်သည့်အချိန် ဖြစ်သည်။) (ယင်းမှာ တစ်စုံတစ်ယောက်သည် အမှားနှင့် အမှန်မသိ၊ ပိုင်းခြားသိမြင်မှု ကင်းမဲ့နေချိန်ဖြစ်သည်။) ၎င်းသည် အနည်းနှင့်အများဆိုသလို ထိုစကားလုံး၏ တိုက်ရိုက်အဓိပ္ပာယ် ဖြစ်ကာ အမှားနှင့် အမှန်မခွဲခြားနိုင်ခြင်းနှင့် မည်သည့်အရာများက အပြုသဘောနှင့် မည်သည့်အရာများက အပျက်သဘောဆောင်သည်ကို မသိခြင်းဖြစ်သည်။ ထိုသူတို့၏ ငယ်ရွယ်နုပျိုမှုမာန်ကြောင့် လူတို့ပြောသော မည်သည့်အရာကိုမျှ သူတို့ နားမဝင်ဘဲ သူတို့က “သူတစ်ပါးပြောသမျှသည် မှားသည်ဖြစ်၍ ငါပြောသမျှသည် မှန်၏။ မည်သူကမျှ အမှုအရာများက မည်သို့ဖြစ်သည်ကို ပြောပြဖို့ မကြိုးစားသင့်၊ ငါ သူတို့ကို နားထောင်မည်မဟုတ်ချေ။ ငါသည် တကယ်ပင် ခေါင်းမာနေမည်၊ ငါမှားနေလျှင်ပင် ငါဆက်၍ ခေါင်းမာနေပြီး ငါ၏စိတ်ကူးများအတိုင်း ရှေ့ဆက်တိုးနေမည်” ဟု စဉ်းစားကြသည်။ ဤသည်မှာ သူတို့၌ရှိသော စိတ်သဘောထားမျိုးဖြစ်၏။ ၎င်းတို့သည်ပိုင်းခြားသိမြင်မှု မရှိကြပေ။ အပေါ်ယံတွင် သူတို့သည် အယူဝါဒတစ်ခုပြီး တစ်ခုအကြောင်း လေပန်းနိုင်ပြီး အခြားသူများထက် ယင်းတို့အကြောင်း ပို၍ ရှင်းရှင်းလင်းလင်းနှင့် ကျယ်ကျယ်ပြန့်ပြန့် ပြောဆိုနိုင်သည်။ သို့ဖြစ်လျှင် လုပ်ဆောင်ရမည့်အချိန် ရောက်လာသောအခါ အဘယ့်ကြောင့် အမြဲပင် မရေမရာ ဖြစ်သွားကြသနည်း။ သူတို့သည် အမှန်ကို ကောင်းစွာသိသော်လည်း နားမထောင်တတ်ဘဲ သူတို့ကြိုက်သလို လုပ်ကြပြီး သူတို့စိတ်ကြိုက် ပြုမူကြသည်။ ဤသည်မှာ အဓိပ္ပာယ်မရှိ ရုတ်တရက် စိတ်ပြောင်းတတ်ခြင်း၊ အဓိပ္ပါယ်မဲ့ခြင်းပင်ဖြစ်သည်။ ကမ္ဘာကြီး၏ ခေတ်ရေစီးကြောင်းကို လိုက်သောသူများသည် အတော်ပင် အဓိပ္ပါယ်မဲ့ကြ၏။ ၎င်းတို့သည် ပါကောကစားနည်းနှင့် ဘန်ဂျီခုန်ခြင်းကို စိတ်ဝင်စားကြပြီး ပြင်းထန်သော အားကစားမျိုးစုံတွင် စိတ်လှုပ်ရှားမှုကို ရှာဖွေလိုကြသည်။ ဤသည်မှာ အဓိပ္ပါယ်မဲ့သည် မဟုတ်လော။ သင်တို့အားလုံးလည်း ပါကောကစားနည်း၌ စိတ်ဝင်စားကြသလော။ (ကျွန်ုပ်စိတ်ဝင်စားခဲ့သည်။) သို့ဆိုလျှင် ယင်းကို သင်ဘာကြောင့်ကြိုက်သနည်း။ ပါကောကစားနည်းသည် အန္တရာယ်ရှိသည်ကို သင်မသိခဲ့သလော။ ပါကောကစားသည့်အခါ သင်၌ အသက်အန္တရာယ်ရှိနေကြောင်း သင်မသိခဲ့သလော။ လူသားများသည် ပင့်ကူများ၊ တောက်တဲ့များ မဟုတ်ကြပေ။ နံရံကိုတွယ်တက်လျှင် ပြုတ်ကျမည်မှာ သေချာသည်။ လူသားများတွင် ထိုစွမ်းရည်မျိုး မရှိသည့်အပြင် ထိုစွမ်းရည်သည် သာမန်လူ့သဘာဝရှိသူများ ပိုင်ဆိုင်သည့်အရာ မဟုတ်ချေ။ ယင်းကို သင်တို့ အဘယ်သို့ သဘောကျရသနည်း။ ဤအရာများသည် လူများကို အမြင်အာရုံနှင့် စိတ်ခံစားမှုဆိုင်ရာ လှုံ့ဆော်မှုတစ်မျိုးကို ပေးစွမ်းနိုင်သောကြောင့် လူတို့က ပါကောကစားလိုခြင်းဖြစ်သည်။ ဤအတွေးကို အုပ်စိုးသောအရာကား အဘယ်နည်း။ ယင်းက “ပင့်ကူလူသား” ဇာတ်ကားမှ လာသလော။ လူတို့အထဲ၌ ကမ္ဘာကို ကယ်တင်လိုပြီး မဟာသူရဲကောင်းဖြစ်လိုသည့် စိတ်ထားနှင့် နက်ရှိုင်းသောဆန္ဒ ရှိသည်မဟုတ်လော။ ရုပ်ရှင်များနှင့် ရုပ်မြင်သံကြားဇာတ်လမ်းများစွာတွင် ခေါင်မိုးတစ်နေရာမှ တစ်နေရာသို့ ပျံဝဲနေသော သူရဲကောင်းများပါဝင်ပြီး ၎င်းတို့ကို လူများက အမှန်တကယ် သဘောကျကြသည်။ ယင်းမှာ ဤအရာများက လူငယ်များ၏ စိတ်ထဲ၌ စွဲထင်နေသည့်ပုံဖြစ်၏။ သို့ဆိုလျှင် သူတို့သည် ဤကဲ့သို့ အဆိပ်သင့်ခြင်းကို မည်သို့ ခံရနိုင်သနည်း။ ဤသည်မှာ လူတို့၏ နှစ်သက်မှုများ၊ လိုက်စားမှုများနှင့် သက်ဆိုင်၏။ လူတိုင်းက သူရဲကောင်းဖြစ်ရန်၊ စူပါမင်းဖြစ်ရန်၊ အထူးစွမ်းအားများကို ပိုင်ဆိုင်ရန် အလိုရှိသောကြောင့် စာတန်ကို ကိုးကွယ်ကြသည်။ သာမာန်လူများက ဤအဓိပ္ပါယ်မဲ့သည့်အရာများကို ကြိုက်ကြသလော၊ ငါ့ကိုပြောလော့။ သာမာန်လူများသည် ဤအထူးစွမ်းအားများ ပိုင်ဆိုင်ကြသလော။ လုံးဝ မပိုင်ဆိုင်ကြပေ။ ဤအရာများအားလုံးကို လူတို့က ဖန်တီးပြီး စိတ်ကူးယဉ်ခဲ့ခြင်း မဟုတ်လော။ အကယ်၍ ဤထူးဆန်းသောအရာများ အမှန်တကယ်ရှိခဲ့ပါက ယင်းတို့ကို ပိုင်ဆိုင်သူများသည် နတ်ဆိုးပူးခြင်းခံရသူများ ဖြစ်မည်မဟုတ်လော။ အာဒံနှင့်ဧဝတို့ခေတ်တွင် ပါကောကစားနည်း ရှိခဲ့သလော။ သမ္မာကျမ်းစာထဲတွင် ပါကောအကြောင်းရေးထားသည့် အကြောင်းအရာ တစ်ခုတလေရှိသလော။ (မရှိပါ။) ပါကောကစားနည်းသည် ဆိုးသွမ်းသော မျက်မှောက်ခေတ် လူ့အသိုင်းအဝိုင်း၏ ထုတ်ကုန်ဖြစ်သည်။ ယင်းသည် စာတန်က လူတို့ကို လှည့်ဖြားပြီး ဖောက်ပြန်စေသော နည်းလမ်းများထဲမှ တစ်ခုဖြစ်၏။ စာတန်သည် ငယ်ရွယ်သူများ၏ အထူးအဆန်းနှင့် စိတ်လှုပ်ရှားဖွယ်ရာများအတွက် အထုံပါမှုကို အခွင့်ကောင်းယူ၍ တီထွင်ကာ ကြံဖန်စိတ်ကူးပြီး မုသားအချို့ကို ခင်းပြခြင်းဖြစ်သည်။ ဤသည်မှာ ပိုင်းခြားသိမြင်မှုမရှိသော ဤဆယ်ကျော်သက်များကို လမ်းလွဲစေပြီး ၎င်းတို့အား စာတန်၏ ထူးဆန်းပြီး စိတ်လှုပ်ရှားဖွယ်ရာ အထူးစွမ်းအားများကို လိုက်စားရန် ဦးတည်စေသည်။ ယင်းသည် လူများကို အဆိပ်ခတ်နေခြင်း မဟုတ်သလော။ ဤအရာများက လူတို့၏စိတ်ထဲသို့ ဝင်ရောက်သော အခိုက်အတန့်တွင် အဆိပ်ဖြစ်လာသည်။ အကယ်၍ သင်သည် ဤအဆိပ်ကို သတိမပြုမိနိုင်ပါက သင်သည် ၎င်းကို လုံးဝစွန့်လွှတ်နိုင်မည် မဟုတ်သည့်အပြင် ၎င်း၏လွှမ်းမိုးမှု၊ နှောင့်ယှက်မှုနှင့် ထိန်းချုပ်မှုတို့ကို သင်မည်သည့်အခါမျှ ရှင်းလင်းမည်မဟုတ်ပါ။ ဤအဆိပ်ကို အလွယ်တကူ ဖယ်ရှားနိုင်သလော။ (အလွယ်တကူ မဖယ်ရှားနိုင်ပါ။) ဤပြဿနာကို မည်သို့ဖြေရှင်းနိုင်မည်နည်း။ လူအချို့က ဤအရာများကို မစွန့်လွှတ်လိုကြချေ။ သူတို့သည် ဤအရာများက ကောင်းမွန်ပြီး အဆိပ်မဟုတ်ဟု ထင်ကြကာ ဤကဲ့သို့တွေးသောအခါတွင် ၎င်းတို့ကို လက်မလွှတ်နိုင်ကြပေ။ ထို့ကြောင့် စာတန်၏စုံစမ်းသွေးဆောင်မှုများသို့ သင့်ကိုယ်သင် မကျဆင်းစေရန်၊ သင်၏ ဝိညာဉ်ရင့်ကျက်မှု နုငယ်နေသေးချိန်၌ သင်၏စိတ်နှလုံးကို ယိုယွင်းစေနိုင်ပြီး သင့်အား အဆိပ်သင့်စေနိုင်သည့် အရာမှ ကင်းဝေးရန် အစွမ်းကုန် လုပ်ဆောင်ရမည်ဖြစ်သည်၊ အဘယ့်ကြောင့်ဆိုသော် သင်သည် ပိုင်းခြားသိမြင်မှု ကင်းမဲ့ကာ မိုက်မဲပြီး မာန်မာနနှင့် ပြည့်နှက်နေဆဲဖြစ်သောကြောင့်တည်း။ သင်သည် သင့်ကိုယ်သင် အပြုသဘောဆောင်သည့်အရာများဖြင့် လုံလုံလောက်လောက် မပြင်ဆင်ရသေးသည့်အပြင် သမ္မာတရားစစ်မှန်မှု တစ်ခုကိုမျှ မပိုင်ဆိုင်ပေ။ ယုံကြည်ခြင်းစကားဖြင့် ပြောဆိုရလျှင် သင့်တွင် အသက်မရှိသလို ဝိညာဉ်ရင့်ကျက်မှုလည်း မရှိပေ။ သင်၌ ရှိသည့်အရာမှာ အသင့်ဖြစ်ခြင်းအနည်းငယ်သာရှိပြီး ဘုရားသခင်ကို ယုံကြည်လိုသောဆန္ဒဖြစ်သည်။ ဘုရားသခင်ကို ယုံကြည်ခြင်းသည် ကောင်းမွန်သည်၊ ယင်းမှာ လျှောက်လှမ်းဖို့ မှန်ကန်သော လမ်းကြောင်းဖြစ်ပြီး လူကောင်းဖြစ်ဖို့ နည်းလမ်းဖြစ်သည်ဟု သင်ထင်မြင်နေသည့်တိုင် သင်သည် “ငါသည် ဘာသာတရားမရှိသူများကြားတွင် လူဆိုးမဟုတ်၊ ငါသည် ပါကောကို နှစ်သက်သော်လည်း မည်သည့်အမှားမျှ မလုပ်ခဲ့ဖူးပါ။ ငါသည် လူကောင်းတစ်ယောက်ပင် ဖြစ်နေဆဲပင်” ဟု စဉ်းစားနေသည်။ ဤသည်မှာ သမ္မာတရားနှင့် ကိုက်ညီသလော။ သင်သည် အမှားတစ်စုံတစ်ရာ မလုပ်ထားသောကြောင့် သင့်တွင် ဖောက်ပြန်သော စိတ်သဘောထားမရှိဟု သင်ထင်သလော။ သင်သည် ဆိုးယုတ်သော ခေတ်ရေစီးကြောင်းများထဲတွင် အသက်ရှင်သည်၊ ယင်းသည် သင်၏ စိတ်နှလုံးသည် ဆိုးယုတ်သောအရာများနှင့် ပြည့်နှက်နေကြောင်း ပြသရန် လုံလောက်ပါသည်။

လူတစ်ဦးကို သူ၏ပတ်ဝန်းကျင်က များစွာ လွှမ်းမိုးသလော၊ ငါ့ကိုပြောလော့။ သင်သည် ယခု အသင်းတော်၌ သင်၏တာဝန်ကို ထမ်းဆောင်နေပြီဖြစ်ပြီး ယင်းသည် သင်ရောက်ရှိနေသော ပတ်ဝန်းကျင်ဖြစ်သည်။ သင်သည် သင်၏ ညီအစ်ကို မောင်နှမများနှင့် နေ့တိုင်းရှိနေကာ ဘုရားသခင်ကို ယုံကြည်သူများ ဝန်းရံလျက်ရှိပြီး သင်သည် ဘုရားသခင်ကို ယုံကြည်ခြင်း၌လည်း တည်ကြည်ခိုင်မာလေသည်။ အကယ်၍ သင့်ကို ဘာသာတရားမရှိသူများကြားတွင် ထားပါက၊ သင့်ကို ၎င်းတို့အလယ်တွင် နေထိုင်စေပါက သင့်နှလုံးသားထဲတွင် ဘုရားသခင် ရှိနေဦးမည်လော။ သင်သည် ထိုသူတို့နှင့် အဆက်အသွယ်ရှိလျှင်၊ သို့မဟုတ် သူတို့ကြားတွင် နေထိုင်ခဲ့လျှင် သင်သည် သူတို့ကဲ့သို့ ခေတ်ရေစီးကြောင်းများနောက် လိုက်မည်မဟုတ်လော။ အချို့က “အဆင်ပြေပါသည်၊ ငါ့ကို စောင့်ရှောက်ပြီး ကာကွယ်ပေးနေသည့် ဘုရားသခင်ရှိသည်၊ သို့ဖြစ်၍ ငါ ထိုလမ်းကြောင်းကို လုံးဝ လျှောက်မည်မဟုတ်” ဟု ပြောကြသည်။ သင်သည် ထိုကတိမျိုး ပြုဝံ့သလော။ ဤအရာများကို သင်ချစ်မြတ်နိုးပြီး လိုက်လျှောက်နေသမျှကာလပတ်လုံး သင်သည် ခေတ်ရေစီးကြောင်းများကို တစ်ဇွတ်ထိုး လိုက်နေနိုင်သည်။ သင်၏စိတ်နှလုံးထဲ၌ ယင်းကမှားသည်ကို သိသော်လည်း “ဘုရားသခင်၊ ကျွန်ုပ်ကို ခွင့်လွှတ်ပါ၊ ဤအရာက ကျွန်ုပ်အမှားဖြစ်သည်” ဟု ကိုယ့်ကိုယ်ကိုယ် ပေါ့ပေါ့တန်တန် ပြောလိမ့်မည်။ အချိန်ကြာလာသည်နှင့်အမျှ သင်သည် အပြစ်ရှိသကဲ့သို့၊ သို့မဟုတ် အခြားတစ်ခုခုကို ခံစားရခြင်း လုံးဝ ရှိတော့မည်မဟုတ်ဘဲ သင်သည် “မည်သို့ဆိုစေ ဘုရားသခင်သည် အဘယ်မှာနည်း။ အဘယ့်ကြောင့် ကျွန်ုပ်သူ့ကို မတွေ့ရသနည်း။” ဟု စဉ်းစားနေမည်။ သင်သည် ဘုရားသခင်ကို အဆက်မပြတ် သံသယဝင်နေမည်ဖြစ်ပြီး သင်တစ်ချိန်ကရှိခဲ့သော ယုံကြည်ခြင်းသည် တစ်စတစ်စဖြင့် ပျောက်ကွယ်သွားလိမ့်မည်။ သင့်စိတ်နှလုံးက ဘုရားသခင်ကို လုံးလုံးလျားလျား ငြင်းပယ်သည့်အချိန်၌ သင်သည် သူ့နောက်သို့ လိုက်ချင်တော့မည် မဟုတ်၊ သို့မဟုတ် သင်၏တာဝန်ကို ထမ်းဆောင်ရန် မည်သည့်အရာကိုမျှ လုပ်ချင်တော့မည် မဟုတ်သည့်အပြင် သင်သည် အစကတည်းက တာဝန်တစ်ခုကို ထမ်းဆောင်ရန် ရွေးချယ်ခဲ့ခြင်းအတွက်ပင် နောင်တရလိမ့်မည်။ လူတို့သည် အဘယ့်ကြောင့် ဤမျှ လွယ်လွယ်ကူကူ ပြောင်းလဲနိုင်ကြသနည်း။ အမှန်တွင် သင်က ပြောင်းလဲသွားခြင်းမဟုတ်၊ သင်သည် သမ္မာတရား စစ်မှန်မှုကို နဂိုကတည်းက လုံးဝမရရှိခဲ့ခြင်းပင် ဖြစ်သည်။ အပေါ်ယံတွင် သင်သည် ဘုရားသခင်ကို ယုံကြည်ပြီး သင်၏တာဝန်ကို ထမ်းဆောင်သော်လည်း လောကီနှင့် စာတန်၏ အတွေးများ၊ အမြင်များ၊ လူများနှင့် ဆက်ဆံပုံနည်းလမ်းများနှင့် သင့်အထဲရှိ ဖောက်ပြန်ပျက်စီးသော စိတ်သဘောထားများကို မည်သည့်အခါမျှ မရှင်းထုတ်နိုင်သည့်အပြင် သင်သည် စာတန်နှင့်ဆိုင်သော အရာများဖြင့် ပြည့်နှက်နေသေးသည်။ သင်သည် ထိုအရာများဖြင့် အသက်ရှင်နေသေးသည်၊ ထို့အတွက်ကြောင့် သင်သည် ဝိညာဉ်ရင့်ကျက်မှု၌ သေးငယ်နေဆဲဖြစ်၏။ သင်သည် အန္တရာယ်ရှိသော အဆင့်တွင် ရှိနေသေးသည်။ သင်သည် ဘေးကင်းမှု၊ သို့မဟုတ် လုံခြုံမှု မရှိသေးချေ။ သင်၌ စာတန်၏ စိတ်သဘောထားရှိနေသေးသရွေ့ ဆက်လက်၍ ဘုရားသခင်ကို ခုခံပြီး သစ္စာဖောက်လိမ့်မည်။ ဤပြဿနာကိုဖြေရှင်းရန် မည်သည့်အရာများသည် ဆိုးယုတ်ပြီး စာတန်နှင့်ဆိုင်ကြောင်း၊ ယင်းတို့က မည်သို့အန္တရာယ်ရှိကြောင်း၊ စာတန်က ဤအရာများကို အဘယ့်ကြောင့်ပြုလုပ်ကြောင်း၊ လူတို့သည် ယင်းတို့ကို လက်ခံလိုက်သောအခါ မည်ကဲ့သို့သော အဆိပ်များသင့်ပြီး ထိုသူတို့သည် မည်သည့်အရာများ ဖြစ်လာကြကြောင်းကိုလည်းကောင်း၊ ဘုရားသခင်သည် လူတို့ကို အဘယ်သို့သောလူစားမျိုးဖြစ်ရန် တောင်းဆိုကြောင်း၊ မည်သည့်အရာများက သာမန်လူ့သဘာဝဆန်သည့် အရာများဖြစ်ကြောင်း၊ မည်သည့်အရာများက အပြုသဘောဆောင်ပြီး မည်သည့်အရာများက အပျက်သဘောဆောင်ကြောင်းကိုလည်းကောင်း ဦးစွာ သင်နားလည်ထားရမည်ဖြစ်သည်။ သင်၌ ပိုင်းခြားသိမြင်မှုရှိပြီး ဤအရာများကို ရှင်းရှင်းလင်းလင်း မြင်နိုင်မှသာလျှင် လမ်းကြောင်းရှိမည်ဖြစ်သည်။ ထို့အပြင် အပြုသဘောဆောင်သော အပိုင်းတွင် သင်သည် သင်၏ ရိုးသားမှုနှင့် သစ္စာစောင့်သိခြင်းကို ဆက်ကပ်နေချိန်တွင်လည်း သင်၏တာဝန်ကို တက်ကြွစွာ ထမ်းဆောင်ရပါမည်။ ချွတ်ချော်ခြင်း၊ သို့မဟုတ် ခိုကတ်ခြင်း မရှိနှင့်၊ သင်၏တာဝန်၊ သို့မဟုတ် သင့်အား ဘုရားသခင် အပ်နှင်းထားသည့် အရာများကို ဘာသာတရားမရှိသူများ၏ ရှုထောင့်၊ သို့တည်းမဟုတ် စာတန်၏ အတွေးအခေါ်များအားဖြင့် လုပ်ကိုင်ခြင်းမပြုနှင့်။ သင်သည် ဘုရားသခင်၏ နှုတ်ကပတ်တော်များကို သာ၍ပင် စားသောက်ရမည်၊ သမ္မာတရား၏ လက္ခဏာအားလုံးကို နားလည်ရန် ကြိုးစားရမည်၊ တာဝန်တစ်ခု ထမ်းဆောင်ခြင်း၏ အရေးပါပုံကို ရှင်းရှင်းလင်းလင်း နားလည်သဘောပေါက်ပြီး တာဝန်ကို သင်၏ထမ်းဆောင်နေစဉ် သမ္မာတရား၏ လက္ခဏာအားလုံးကို လက်တွေ့လုပ်ဆောင်ကာ ဝင်ရောက်ရမည်ဖြစ်ပြီး ဘုရားသခင်၊ သူ၏အလုပ်နှင့် သူ၏စိတ်နေသဘောထားကို သိလာရမည်ဖြစ်သည်။ ဤနည်းအားဖြင့် သင်မသိလိုက်ဘဲ သင်၏ အတွင်းစိတ်အခြေအနေက ပြောင်းလဲသွားလိမ့်မည်၊ သင့်အတွင်း၌ ပို၍ အပြုသဘောဆောင်ကာ တက်ကြွသော အရာများ ရှိလာမည်ဖြစ်ပြီး အပျက်သဘောဆောင်ပြီး အပြုခံရသည့်အရာများ ပို၍နည်းပါးလာ၍ အမှုအရာများကို သင်၏ ပိုင်းခြားသိမြင်နိုင်စွမ်းသည် ယခင်ကထက် ပို၍ အားကောင်းလာမည်ဖြစ်သည်။ သင်သည် ဝိညာဉ်ရင့်ကျက်မှုတွင် ဤအတိုင်းအတာအထိ တိုးတက်လာသောအခါ သင်သည် ဤလောကရှိ လူများ၊ ဖြစ်ရပ်များနှင့် အမှုအရာမျိုးစုံတို့အပေါ် ချင့်ချိန်နိုင်စွမ်းရှိနိုင်မည်ဖြစ်ပြီး ပြဿနာများ၏ အနှစ်သာရကို မြင်နိုင်မည်ဖြစ်သည်။ ဘာသာတရားမရှိသူများ ဖန်တီးထားသည့် ဇာတ်ကားကို သင်ကြည့်ရှုပါက ယင်းကို ကြည့်ရှုပြီးသည့်နောက်တွင် လူတို့သည် မည်သည့်အဆိပ်များကို သင့်နိုင်သည်ကို လည်းကောင်း၊ စာတန်သည် ဤနည်းလမ်းများနှင့် ခေတ်ရေစီးကြောင်းများအားဖြင့် လူတို့အထဲ၌ မည်သည့်အရာ သွတ်သွင်းပြီး ထည့်ပေးကာ ယင်းက လူတို့အထဲ၌ မည်သည့်အရာကို ဆုတ်ယုတ်စေရန် ရည်ရွယ်သည်ကိုလည်းကောင်း သင်ရိပ်မိနိုင်မည်ဖြစ်သည်။ သင်သည် ဤအရာများကို တဖြည်းဖြည်း ရိပ်စားနိုင်လိမ့်မည်။ သင်သည် ထိုရုပ်ရှင်ကိုကြည့်ပြီးသည့်နောက်တွင် အဆိပ်သင့်မည် မဟုတ်တော့ဘဲ ယင်းကို ပိုင်းခြားသိမြင်လိမ့်မည်။ ယင်းမှာ သင်သည် ပိုင်းခြားသိမြင်မှု အမှန်တကယ် ရှိသည့်အချိန် ဖြစ်လိမ့်မည်ဖြစ်သည်။

မဟာသူရဲကောင်းအချို့နှင့် စိတ်ကူးယဉ်ရုပ်ရှင်ဇာတ်လမ်းများကို ကြည့်ရှုပြီးနောက် လူငယ်အချို့သည် လိုအင်ဆန္ဒတစ်ခု စွဲကပ်လာကြသည်။ အဓိက ဇာတ်ကောင်များကဲ့သို့ ထူးကဲသောစွမ်းရည်များ ပိုင်ဆိုင်နိုင်ရန် အလိုရှိကြ၏။ သူတို့ ဤသို့ အဆိပ်သင့်ကြသည် မဟုတ်လော။ ထိုဇာတ်ကားများကို မကြည့်ခဲ့ပါက ထိုအဆိပ်ဖြင့် သင် ထိခိုက်နိုင်သလော။ မထိခိုက်နိုင်ပေ။ သို့ဆိုလျှင် ငါဘာကိုဆိုလိုသနည်း။ ယင်းက သင်သည် ဆိုးယုတ်သော လူ့အဖွဲ့အစည်းတွင် နေထိုင်ခြင်းကြောင့်ဖြစ်သည်၊ ထို့ကြောင့် သင်သည် ဝိညာဉ်ရင့်ကျက်မှု နည်းပါးပြီး ပိုင်းခြားသိမြင်မှု ကင်းမဲ့သောအခါ ၎င်းတို့ကို သင် ဦးစွာကြုံတွေ့ရသောကြောင့် ဆိုးယုတ်သော ခေတ်ရေစီးကြောင်းများနှင့် သက်ဆိုင်သည့် အရာများဖြင့် လွှမ်းမိုးခြင်းခံရနိုင်ကာ ၎င်းတို့ကို အပြုသဘောဆောင်သည့် အရာများအဖြစ်၊ သာမန်နှင့် သင့်လျော်သောအရာများအဖြစ် သဘောထားလိမ့်မည်။ ဤသည်မှာ စာတန်သည် လူတို့ကို အဆိပ်ခတ်သော နည်းလမ်းတစ်ခုဖြစ်သည်။ ငါ့ကိုပြောလော့။ စာတန်သည် ဆိုးယုတ်သည်မဟုတ်လော။ စာတန်သည် လူတို့ကို ဖောက်ပြန်ပျက်စီးစေသည့် နည်းလမ်းများစွာရှိသည်။ ဤကဲ့သို့သော ဇာတ်ကားမျိုးကို ကြည့်ဖူးသူတိုင်း ဤစိတ်ဆန္ဒမျိုးရှိကြသည်ဟု ပြောကောင်းပြောနိုင်သည်။ စိတ်ကူးယဉ် ရုပ်ရှင်ကားတစ်ကားကို ကြည့်ပြီး အားလပ်ချိန်တိုင်း သူ့ခြံဝန်းထဲတွင် တံမြက်စည်းစီးပြီး လျှောက်ပြေးတတ်သော ကလေးငယ်တစ်ဦး ရှိခဲ့သည်။ အစပိုင်းတွင် သူသည် မည်သို့ကြိုးစားသော်လည်း မပျံသန်းနိုင်ခဲ့ဘဲ တစ်နေ့တွင် သူ တကယ်ပင် စ၍ ပျံသန်းပါတော့သည်။ သူသည် မိမိဘာသာ ပျံသန်းခြင်းမဟုတ်၊ သူ့ကို ပျံသန်းစေသည်မှာ ပြင်ပစွမ်းအားတစ်ခု ဖြစ်သည်။ စတင်၍ ပျံသန်းပြီးနောက် သူသည် မထိန်းနိုင်တော့ဘဲ ရုပ်ရှင်ထဲက ဇာတ်ကောင်က အော်ဟစ်သည့်အတိုင်းပင် ထူးဆန်းသော အော်သံဖြင့် အော်ဟစ်သည်။ စိတ်ဓာတ်တစ်မျိုးသည် သူ့အထဲသို့ ဝင်သွား၏။ တံမြက်စည်း စီးနင်းခြင်းက သာမန်လူ့ဘဝ၏ အစိတ်အပိုင်းတစ်ခုလော။ သင်သည် မြင်း၊ သို့မဟုတ် မြည်းစီး၍ ရသည်၊ အဘယ့်ကြောင့် တံမြက်စည်းစီးပြီး ပျံသန်းရမည်နည်း။ ဤသည်က ဖြစ်နိုင်သည့်အရာ တစ်ခုလော။ ယင်းက သာမာန်လူများ ပြုလုပ်သည့်အရာ မဟုတ်သည်ကို သင်ချက်ချင်းပြော၍ရသည်။ တံမြက်စည်းများသည် မပျံသန်းနိုင်ဘဲ နတ်ဆိုးများ၏ အကူအညီဖြင့်သာ ပျံသန်းနိုင်သောကြောင့် ၎င်းသည် စာတန်နှင့် နတ်ဆိုးများ၏အလုပ်ပင် ဖြစ်သည်။ စာတန်နှင့် နတ်ဆိုးများသည် သာမာန်လူတို့မလုပ်သော အံ့သြဖွယ်၊ ထူးဆန်းပြီး မဖြစ်နိုင်သော အရာများကို ပြုလုပ်ကြသည်။ စာတန်လုပ်ဆောင်သောအရာများနှင့် ပတ်သက်၍ သင်တို့တွင် အနည်းငယ်ပိုင်းခြားသိမြင်မှု ရှိသလော။ ထိုအရာများအပေါ် သင်တို့ မည်သို့သော သဘောထားမျိုး ရှိသင့်သနည်း။ ၎င်းတို့ကို စွန့်လွှတ်သင့်သည်မဟုတ်လော။ သင်တို့သည် အချိန်ရသောအခါ မိမိစိတ်ထဲ၌ မည်သည့် ထူးခြားဆန်းပြားသည့် အရာများ ရှိနေကြောင်းသိရန် စစ်ဆေးလျက် မိမိကိုယ်ကို ပြန်သုံးသပ်သင့်သည်။ သင်တို့စိတ်ထဲတွင် အဘယ့်ကြောင့် ထူးဆန်းသောအရာများစွာ ရှိကြသနည်း။ သင်တို့မျိုးဆက်၏ လူတို့သည် အဆိပ်သင့်လွန်းသောကြောင့် သင်တို့အားလုံး ခေါင်မိုးတစ်ခုမှ တစ်ခုသို့ လူးလာပျံသန်းရန်၊ ပင့်ကူလူသား၊ သို့မဟုတ် လင်းနို့လူသားဖြစ်ရန်နှင့် သာလွန်သော သက်ရှိတစ်ဦးဖြစ်ရန် အလိုရှိကြသည်။ ဤသည်မှာ သာမန်လူ့သဘာဝရှိသည့် လူတို့ ရှိသင့်သော၊ သို့မဟုတ် ပိုင်ဆိုင်သင့်သောအရာ မဟုတ်ချေ။ အကယ်၍ သင်သည် သာမန်လူ့သဘာဝရှိသူများ မလိုအပ်သည့် အရာများကို မရမက ရှာဖွေနေပြီး ၎င်းတို့ကို တွေ့ကြုံခံစားရန် ထပ်တလဲလဲ ကြိုးစားပါက သင်သည် နတ်ဆိုးများ၏ အလုပ်ကို ဆွဲဆောင်နိုင်သည်။ လူတို့သည် နတ်ဆိုးများ ဝင်ပူးလာသောအခါ ဒုက္ခရောက်ကြတော့သည်၊ စာတန်၏ ဖမ်းဆီးခြင်းကို ခံရပြီးလျှင် ၎င်းတို့သည် အန္တရာယ်ထဲ ကျရောက်သွားကြသည်။ ဤပြဿနာကို မည်သို့ဖြေရှင်းနိုင်မည်နည်း။ လူများသည် ဘုရားသခင်ကို ပုံမှန်ဆုတောင်းသင့်သည်။ သူတို့သည် စုံစမ်းသွေးဆောင်မှုထဲသို့ ကျရောက်ခြင်း၊ သို့မဟုတ် စာတန်၏ အထင်အမြင်မှားစေခြင်းကို မခံရသင့်ပေ။ နတ်ဆိုးများနှင့် ညစ်ညူးသောဝိညာဉ်များ ဝိုင်းအုံ၍ သောင်းကျန်းနေသည့် ဤဆိုးညစ်သောကာလတွင် ဘုရားသခင်၏ ကျေးဇူးတော်နှင့် အကာအကွယ်သည် သင်နှင့်အမြဲရှိဖို့ ဆုတောင်းနိုင်လျှင်၊ သင်၏စိတ်နှလုံးသည် သူ့ထံမှ လမ်းမလွဲစေဖို့အတွက် သင့်ကို စောင့်ရှောက်ကွယ်ကာရန် တောင်းလျှောက်နိုင်လျှင်၊ ဘုရားသခင်ကို ရိုးသားမှုဖြင့်လည်းကောင်း၊ သင်၏စိတ်နှလုံးဖြင့်လည်းကောင်း ကိုးကွယ်နိုင်လျှင် ဤသည်မှာ မှန်ကန်သောလမ်းကြောင်း မဟုတ်သလော။ (ဟုတ်ပါသည်။) သင်တို့သည် ဤလမ်းကြောင်းကို လျှောက်ရန် ဆန္ဒရှိကြသလော။ သင်တို့သည် ဘုရားသခင်၏ စောင့်ရှောက်မှုနှင့် အကာအကွယ်အောက်တွင်၊ သူ၏ ဆုံးမပဲ့ပြင်မှုအောက်တွင် အမြဲနေထိုင်လိုသလော၊ သို့တည်းမဟုတ် သင့်ကိုယ်ပိုင် လွတ်လပ်သောကမ္ဘာအတွင်း နေထိုင်လိုသလော။ အကယ်၍ ဘုရားသခင်သည် သင်တို့အား ဆုံးမပဲ့ပြင်ပါက တစ်ခါတစ်ရံတွင် သင်တို့အား ရုပ်ပိုင်းဆိုင်ရာ အနည်းငယ် ထိခိုက်စေနိုင်သည်။ ယင်းကို လက်ခံဖို့ သင်တို့ဆန္ဒရှိသလော။ (ရှိပါသည်။) ယခု ဆန္ဒရှိသည်ဟု သင်တို့ဆိုသော်လည်း ယင်း၏ လက်တွေ့အဖြစ်နှင့် ရင်ဆိုင်ရသောအခါ စတင်ညည်းတွားလာနိုင်သည်။ ဒုက္ခခံလိုစိတ်ရှိခြင်းက မလုံလောက်ပေ၊ သင်သည် သမ္မာတရား လိုက်စားလိုသော ဆန္ဒလည်း ရှိရပါမည်။ သမ္မာတရားကို နားလည်မှသာ ခိုင်မြဲစွာ ရပ်တည်နိုင်မည် ဖြစ်သည်။ လူငယ်များ လွန်စွာ မတည်မငြိမ်ဖြစ်ခြင်း၊ မိမိတို့၏သင့်လျော်သော တာဝန်များကို အရေးမစိုက်ခြင်း၊ သို့မဟုတ် သင့်လျော်သောအရာများကို စိတ်ထဲမထားခြင်း၊ ဘုရားသခင်၏ နှုတ်ကပတ်တော်များကို ဖတ်ရှုလိုစိတ်၊ သို့မဟုတ် သမ္မာတရားကို လိုက်စားလိုစိတ် မရှိခြင်းတို့သည် စိုးရိမ်ဖွယ်ရာဖြစ်၏။ ဤသည်မှာ အန္တရာယ်ရှိ၏။ ယင်းက ၎င်းတို့၏ အဆုံးသတ်သည် ရှင်ခြင်းဖြစ်မည်ကိုဖြစ်စေ၊ သေခြင်းဖြစ်မည်ကိုဖြစ်စေ ပြောရခက်၏။ ယနေ့ခေတ်တွင် တရားဒေသနာများကို နှစ်အတော်ကြာ နားထောင်ခဲ့ကြဖူးသည့် လူငယ်အချို့ရှိသည်။ သူတို့သည် သမ္မာတရားကို စတင်၍ စိတ်ဝင်စားလာကြပြီး တရားဒေသနာများကို နားထောင်သည့်အခါ မှတ်သားလိုစိတ် ရှိကြသည်။ ဖြောင့်မတ်ခြင်းအတွက် ဆာလောင်မွတ်သိပ်မှုမျိုး ခံစားရပြီး သမ္မာတရားကို နားလည်နိုင်ကြသည်။ ဆိုလိုသည်မှာ ထိုသူတို့တွင် အခြေခံအုတ်မြစ်ရှိပြီဖြစ်ကာ သမ္မာတရားသည် သူတို့၏နှလုံးသားထဲတွင် အမြစ်တွယ်နေသမျှကာလပတ်လုံး သူတို့သည် များစွာ ပိုမိုလုံခြုံလာမည်ဖြစ်သည်။ သူတို့သည် သမ္မာတရားကို ဆက်လက်လိုက်စားနေပါက သူတို့သည် သမ္မာတရားကို နားလည်နိုင်၊ သမ္မာတရားစစ်မှန်မှုထဲသို့ ဝင်ရောက်နိုင်ပြီး ကယ်တင်ခြင်းရရှိရန် ဤအရာက အာမခံနိုင်မည်ဖြစ်သည်။

အကြီးမြတ်ဆုံးသော ဉာဏ်ပညာမှာ မည်သည့်အရာ ဖြစ်သည်ကို သင်တို့သိကြသလော။ သင်တို့၏ လက်ရှိ ဝိညာဉ်ရင့်သန်မှုကို အခြေခံ၍ ယုံကြည်ခြင်း၌ အာရုံစူးစိုက်သင့်သည့်အရာနှင့် သင်လိုက်စားပြီး လက်တွေ့လုပ်ဆောင်သည့်ပုံအရ အကြီးမြတ်ဆုံး ဉာဏ်ပညာမှာ မည်သည့်အရာဖြစ်သည်ကို သင်တို့သိသလော။ အချို့လူများသည် အပြင်ပန်းတွင် သိပ်ကျွမ်းကျင်ပုံမရဘဲ တစ်ချိန်လုံး တိတ်ဆိတ်ကာ ငြိမ်နေကြသည်။ သူတို့သည် စကားများများ မပြောတတ်သော်လည်း နှလုံးသားထဲတွင် အခြားသူများ၌ မရှိသည့် ကြီးမြတ်သော ဉာဏ်ပညာရှိသည်။ လူအများစုက ယင်းကို မမြင်နိုင်သကဲ့သို့ မြင်နိုင်လျှင်ပင် ယင်းကို ဉာဏ်ပညာဟု ထင်ကြမည်မဟုတ်ပေ။ ယင်းက မလိုအပ်၊ ယင်း၌ တန်ဖိုးမရှိဟု ထင်ကြလိမ့်မည်။ ထိုသူတို့၏ အကြီးမြတ်ဆုံးဉာဏ်ပညာက မည်သည့်အရာဖြစ်သည်ကို သင်တို့ စဉ်းစားနိုင်သလော။ (ဘုရားသခင့်ရှေ့တွင် အမြဲတိတ်ဆိတ်ငြိမ်သက်သော နှလုံးသားရှိခြင်း၊ ဘုရားသခင်ထံ အမြဲဆုတောင်းပြီး ကိုယ်တော်ထံ အမြဲချဉ်းကပ်ခြင်းပင် ဖြစ်သည်။) သင်သည် မှန်ကန်သောအဖြေကို အနည်းငယ် တို့ထိမိပြီဖြစ်သည်။ ဘုရားသခင်ထံ ချဉ်းကပ်ခြင်း၏ ရည်ရွယ်ချက်ကား အဘယ်နည်း။ (ဘုရားသခင်၏ရည်ရွယ်ချက်များကို ရှာဖွေရန်ဖြစ်သည်။) ဘုရားသခင်၏ရည်ရွယ်ချက်များကို ရှာဖွေခြင်း၏ ရည်ရွယ်ချက်ကား အဘယ်နည်း။ ကိုယ်တော်ကို အားကိုးရန် ဟုတ်သလော။ (ဟုတ်ပါသည်။) ရည်ရွယ်ချက်မှာ ဘုရားသခင်ကို အားကိုးရန်ဖြစ်သည်။ အရာရာ၌ ဘုရားသခင်ကို သင်အားကိုးပါက ဘုရားသခင်သည် သင့်အား ဉာဏ်အလင်းပေးမည်၊ သင့်အား လမ်းပြပေးမည်ဖြစ်ပြီး သင့်ကို လမ်းညွှန်ပေးမည်ဖြစ်သည်။ သင်သည် သင်၏ လမ်း၌ အမှောင်ထဲတွင် မျက်စိကန်းသူတစ်ဦးကဲ့သို့ မလိုဘဲ ဘုရားသခင်၏ နှုတ်ကပတ်တော်များအတိုင်း အလွယ်တကူ လုပ်ဆောင်နိုင်မည် ဖြစ်သည်။ ယင်းက များစွာပို၍ လွယ်သည်မဟုတ်လော။ သင်ယောင်ချာချာဖြစ်နေစရာ မလိုတော့ပေ၊ ဘုရားသခင် ညွှန်ပြသည့်အတိုင်းသာ သင် လုပ်ဆောင်နိုင်သည်။ ဤသည်မှာ လွယ်ကူမြန်ဆန်ပြီး ဝေ့ဝိုက်သော လမ်းကြောင်းများကို လျှောက်ခြင်းဖြင့် အပင်ပန်းခံနေစရာ မလိုအပ်ပါ။ ဘုရားသခင်သည် သူ၏နှုတ်ကပတ်တော်များကို အလွန်ရှင်းလင်းစွာ မိန့်ဆိုခဲ့ပြီးဖြစ်သောကြောင့် မည်ကဲ့သို့ ပြုမူသင့်သည်ကို ဆုံးဖြတ်ရန်အတွက် သင်စိုးရိမ်နေရန် မလိုအပ်ပါ။ ဤသည်မှာ ဉာဏ်ပညာမဟုတ်လော။ သင် ယခုနားလည်ပြီလော။ သင်တို့ကို ပြောပြဦးမည်။ အကြီးမြတ်ဆုံးသော ဉာဏ်ပညာမှာ အရာရာတွင် ဘုရားသခင်ကို အားကိုးပြီး ဘုရားသခင်အပေါ် အမှီပြုရန်ဖြစ်သည်။ ဤအရာကို သာမန်လူများက မသိမြင်ကြပေ။ စုဝေးပွဲများကို ပို၍ တက်ရောက်ခြင်း၊ တရားဒေသနာများကို ပို၍ နားထောင်ခြင်း၊ ညီအစ်ကို မောင်နှမများနှင့် ပို၍ မိတ်သဟာယဖွဲ့ခြင်း၊ ပို၍ စွန့်လွှတ်ခြင်း၊ ပို၍ ဒုက္ခခံခြင်းနှင့် ပို၍ အဖိုးအခပေးဆပ်ခြင်းတို့သည် ဘုရားသခင်၏ လက်ခံမှုနှင့် ကယ်တင်ခြင်းကို ရရှိစေလိမ့်မည်ဟု လူတို့အားလုံးက ထင်ကြသည်။ ဤသို့ လက်တွေ့လုပ်ဆောင်ခြင်းသည် အကြီးမြတ်ဆုံးသော ဉာဏ်ပညာဖြစ်သည်ဟု ထင်ကြသည်။ သို့သော် ဘုရားသခင်ကို အားကိုးခြင်းနှင့် ဘုရားသခင်အပေါ် အမှီပြုခြင်း ဟူသည့် အကြီးမားဆုံးသော ကိစ္စကို ၎င်းတို့လျစ်လျူရှုကြ၏။ ၎င်းတို့သည် သေးနုပ်သော လူ့ပါးနပ်လိမ္မာမှုကို ဉာဏ်ပညာအဖြစ် မှတ်ယူပြီး သူတို့၏အပြုအမူများက ရရှိရမည်ဖြစ်သည့် အဆုံးစွန်သော သက်ရောက်မှုကို လျစ်လျူရှုကြသည်။ ဤသည်မှာ အမှားတစ်ခုဖြစ်၏။ သမ္မာတရားကို လူတစ်ဦး မည်မျှနားလည်သည်ဖြစ်စေ၊ တာဝန်မည်မျှကို ထမ်းဆောင်ပြီးဖြစ်ပါစေ၊ ထိုတာဝန်များကို ထမ်းဆောင်စဉ်တွင် မည်မျှ တွေ့ကြုံရပြီးဖြစ်ပါစေ၊ လူတစ်ဦး၏ ဝိညာဥ်ရင့်ကျက်မှုသည် မည်မျှကြီးမားပါစေ သို့မဟုတ် မည်မျှ သေးငယ်ပါစေ၊ သို့မဟုတ် လူတစ်ဦးသည် မည်ကဲ့သို့သော ပတ်ဝန်းကျင်မျိုးတွင် ရှိနေပါစေ၊ မရှိမဖြစ် အရာတစ်ခုမှာ မိမိလုပ်သမျှတိုင်းတွင်၊ ဘုရားသခင်ကို အားကိုးပြီး ဘုရားသခင်အပေါ် မှီခိုရမည်ဖြစ်သည်။ ဤသည်မှာ အကြီးမားဆုံးသော ဉာဏ်ပညာအမျိုးအစား ဖြစ်၏။ ဤသည်ကို အကြီးမားဆုံးသော ဉာဏ်ပညာဖြစ်သည်ဟု အဘယ့်ကြောင့် ငါဆိုရသနည်း။ လူတစ်ဦးက သမ္မာတရားအချို့ကို နားလည်လာပြီးသော်လည်း၊ ဘုရားသခင်အပေါ် သူမမှီခိုလျှင် ယင်းက အလုပ်ဖြစ်လိမ့်မည်လော။ လူအချို့သည် ဘုရားသခင်ကို ယုံကြည်လာသည်မှာ နှစ်များစွာကြာနေပြီဖြစ်၍ စမ်းသပ်မှုအချို့ကို တွေ့ကြုံထားပြီးဖြစ်ကာ လက်တွေ့အတွေ့အကြုံအချို့လည်း ရှိထားပြီး သမ္မာတရားအချို့ကိုလည်း နားလည်ထားကြသည့်အပြင် သမ္မာတရားနှင့်ဆိုင်သော လက်တွေ့အသိပညာအချို့လည်း ရှိကြသည်။ သို့သော် ဘုရားသခင်ကို မှီခိုရန် သူတို့မသိကြသကဲ့သို့၊ ဘုရားသခင်ကို မည်သို့အားကိုးပြီး သူ့အပေါ် မည်သို့မှီခိုရမည်ကို သူတို့ နားမလည်ကြချေ။ ထိုသို့သော လူတို့သည် ဉာဏ်ပညာကို ပိုင်ဆိုင်ကြပါသလော။ ၎င်းတို့သည် အမိုက်မဲဆုံးသော လူများဖြစ်ကြပြီး၊ မိမိတို့ကိုယ်ကိုယ် တော်သည်ဟု ထင်ကြသည့် အတန်းစား ဖြစ်သည်၊ ဘုရားသခင်ကို သူတို့ မကြောက်ရွံ့သကဲ့သို့ မကောင်းမှုကို မရှောင်ကြဉ်ကြချေ။ လူအချို့က၊ “များစွာသော သမ္မာတရားများကို ငါ နားလည်ပြီး သမ္မာတရား စစ်မှန်မှုကို ပိုင်ဆိုင်၏။ ကိုယ်ကျင့်တရားကောင်းသည့် ပုံစံဖြင့် အမှုအရာများကိုသာ လုပ်ဆောင်ခြင်းသည် အဆင်ပြေသည်။ ဘုရားသခင်ကို ငါ သစ္စာရှိပြီး သူ့ထံ မည်သို့ တိုးဝင်ချဉ်းကပ်ရမည်ကို ငါသိ၏။ ငါ့အပေါ်သို့ အမှုကိစ္စများကျရောက်သောအခါ သမ္မာတရားကို လက်တွေ့လုပ်ဆောင်ခြင်းက မလုံလောက်သလော။ ဘုရားသခင်ကို ဆုတောင်းရန်၊ သို့မဟုတ် ဘုရားသခင်ကို အားကိုးရန် လုံးဝ မလိုအပ်” ဟု ပြောဆိုကြသည်။ သမ္မာတရားကို လက်တွေ့လုပ်ဆောင်ခြင်းသည် မှန်ကန်၏။ သို့သော် မည်သည့်သမ္မာတရားနှင့်၊ မည်သည့်သမ္မာတရား စည်းမျဉ်းများနှင့် သက်ဆိုင်သည်ဆိုသည်ကို လူတို့မသိသော အချိန်နှင့် အခြေအနေများစွာ ရှိကြသည်။ လက်တွေ့ကျသည့် အတွေ့အကြုံများရှိသူအားလုံးက ဤအရာကိုသိကြ၏။ ဥပမာ ပြဿနာအချို့ကို သင် ကြုံရသည့်အခါ၊ ဤပြဿနာသည် မည်သည့်သမ္မာတရားနှင့်ဆိုင်သည်၊ သို့မဟုတ်၊ ဤကိစ္စရပ်နှင့် ဆီလျော်သော သမ္မာတရားကို မည်သို့ လက်တွေ့လုပ်ဆောင်သင့်သည် သို့မဟုတ် မည်သို့ အသုံးပြုသင့်သည်ကို သင် သိကောင်းသိမည်မဟုတ်ပေ။ ဤသို့သော အချိန်များတွင် သင် မည်သည့်အရာကို လုပ်ဆောင်သင့်ပါသနည်း။ လက်တွေ့ကျသည့် အတွေ့အကြုံ မည်မျှ သင်၌ရှိပါစေ၊ အခြေအနေအားလုံးတွင် သမ္မာတရားစည်းမျဉ်းများကို သင်နားမလည်နိုင်ပေ။ ဘုရားသခင်ကို မည်မျှကြာသည်အထိ သင် ယုံကြည်ပြီးပါစေ၊ အမှုအရာများကို မည်မျှ သင် တွေ့ကြုံပြီးပါစေ၊ ပြီးလျှင် မည်မျှ ပြုပြင်ခြင်း သို့မဟုတ် ဆုံးမပဲ့ပြင်ခြင်းတို့ကို သင် တွေ့ကြုံပြီးပါစေ၊ သင်သည် သမ္မာတရားကို နားလည်လျှင်ပင် သင်သည် သမ္မာတရားဖြစ်သည်ဟု ပြောဆိုရဲသလော။ သင်သည် သမ္မာတရား၏ အရင်းအမြစ်ဖြစ်သည်ဟု ပြောဆိုရဲသလော။ လူအချို့က၊ “နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်ထဲက ထိုလူသိများသည့် မိန့်မြွက်ချက်များနှင့် စာပိုဒ်များအားလုံးကို ငါ အလွတ်ရ၏။ ဘုရားသခင်အပေါ် ငါ မှီခိုစရာ မလို၊ သို့မဟုတ် သူ့ကို အားကိုးစရာမလို။ အချိန်ရောက်လာသည့်အခါ၊ ဘုရားသခင်၏ ဤနှုတ်ကပတ်တော်များအပေါ် မှီခိုခြင်းအားဖြင့်သာ ငါ အဆင်ပြေလိမ့်မည်” ဟု ပြောကြသည်။ သင် အလွတ်ကျက်မှတ်ပြီးသည့် စကားများမှာ တည်ငြိမ်သော်လည်း၊ သင် ကြုံရသည့် ပတ်ဝန်းကျင်များအပြင် သင်၏ အခြေအနေများသည် ရွေ့လျား ပြောင်းလဲ၏။ သင်သည် စကားများနှင့် အယူဝါဒများကို ကရားရေလွှတ် တတွတ်တွတ် ပြောဆိုနိုင်သည်။ သို့သော် သင့်တွင် တစ်စုံတစ်ခု ဖြစ်ပျက်သောအခါ ထိုအရာများဖြင့် မည်သည့်အရာကိုမျှ မလုပ်ဆောင်နိုင်ပေ။ ဤသည်မှာ သမ္မာတရားကို သင်နားမလည်ကြောင်း သက်သေပြ၏။ စကားများနှင့် အယူဝါဒများကို ဖတ်ရွတ်ရာတွင် မည်မျှကျွမ်းကျင်ပါစေ ယင်းက သမ္မာတရားကို သင်နားလည်သည်ဟု မဆိုလိုပေ။ သမ္မာတရားကို သင်လက်တွေ့လုပ်ဆောင်နိုင်သည်ဟု ပို၍ပင် မဆိုလိုပေ။ ထို့ကြောင့်၊ ဤနေရာတွင် သင်ယူရမည့် အလွန်အရေးကြီးသော သင်ခန်းစာတစ်ခု ရှိ၏။ ဤသင်ခန်းစာသည် အဘယ်နည်း။ ယင်းမှာ လူတို့သည် အရာခပ်သိမ်းတွင် ဘုရားသခင်ကို အားကိုးဖို့လိုအပ်ပြီး ထိုသို့လုပ်ဆောင်ခြင်းအားဖြင့်၊ ၎င်းတို့သည် ဘုရားသခင်အပေါ် အားထားမှု ရရှိနိုင်သည်။ ဘုရားသခင်နှင့် သန့်ရှင်းသောဝိညာဉ်တော်၏ လုပ်ဆောင်မှုအပေါ် အားထားခြင်း အားဖြင့်သာလျှင် ၎င်းတို့သည် လိုက်လျှောက်ရမည့် လမ်းကြောင်းတစ်ခု ရှိလေသည်။ သို့မဟုတ်လျှင် တစ်စုံတစ်ရာကို မှန်မှန်ကန်ကန်နှင့် သမ္မာတရားကို မချိုးဖောက်ဘဲသင် လုပ်ဆောင်နိုင်သော်လည်း၊ ဘုရားသခင်အပေါ် သင် မမှီခိုလျှင် သင်၏ လုပ်ရပ်များသည် လူသား၏ ကောင်းသော လုပ်ဆောင်ချက်များမျှသာဖြစ်ပြီး၊ ဘုရားသခင်ကို စိတ်မကျေနပ်စေနိုင်ပေ။ လူတို့သည် သမ္မာတရားအပေါ် ထိုသို့သော ပေါ့တန်သည့် သဘောပေါက်နားလည်မှု ရှိကြသောကြောင့်၊ ၎င်းတို့သည် အမျိုးမျိုးသော အခြေအနေများကို ရင်ဆိုင်ရသည့်အခါ၊ ထိုအလားတူသမ္မာတရားကို အသုံးပြုခြင်းအားဖြင့် စည်းမျဉ်းစည်းကမ်းများကို လိုက်လျှောက်ဖို့နှင့် စကားများနှင့် အယူဝါဒများကို ခေါင်းမာစွာဖြင့် ဖက်တွယ်ဖို့ အလားအလာရှိပေသည်။ ကိစ္စရပ်များစွာကို သမ္မာတရားစည်းမျဉ်းများနှင့် ယေဘုယျ ကိုက်ညီမှုဖြင့် ၎င်းတို့ ပြည့်စုံစေနိုင်သည်မှာ ဖြစ်နိုင်သော်လည်း၊ ဘုရားသခင်၏ လမ်းပြမှုကို ဤအရာတွင် မြင်၍မရနိုင်သကဲ့သို့၊ သန့်ရှင်းသော ဝိညာဉ်တော်၏ လုပ်ဆောင်ချက်ကိုလည်း မြင်၍မရနိုင်ပေ။ ဤနေရာတွင် ဆိုးရွားသည့် ပြဿနာတစ်ခုရှိ၏၊ ယင်းမှာ လူတို့သည် မိမိတို့၏ အတွေ့အကြုံနှင့် ၎င်းတို့ နားလည်ခဲ့ကြသည့် စည်းမျဉ်းစည်းကမ်းများအပေါ်နှင့် အချို့သော လူ့စိတ်ကူးစိတ်သန်းများအပေါ် မှီခိုကာ အမှုအရာများစွာကို လုပ်ဆောင်ကြသည်။ မိမိတို့လုပ်ဆောင်သမျှတွင် ဘုရားသခင်ကို စစ်မှန်စွာ ဆုတောင်းခြင်း၊ ဘုရားသခင်ကို စစ်မှန်စွာ မျှော်လင့်စောင့်စားခြင်းနှင့် အားကိုးခြင်းကို ရရှိရန် ခက်ခဲသည်။ ဘုရားသခင်၏ ရည်ရွယ်ချက်များကို နားလည်လျှင်ပင် ဘုရားသခင်လမ်းပြသည့်အတိုင်း၊ သမ္မာတရားစည်းမျဉ်းများအတိုင်း ပြုမူခြင်း၏ ရလဒ်ကို ရရှိရန် ခက်ခဲသည်။ ဤအကြောင်းရင်းကြောင့် အကြီးမြတ်ဆုံးသော ဉာဏ်ပညာမှာ အရာခပ်သိမ်းတွင် ဘုရားသခင်ကို မျှော်ကိုးပြီး သူ့ကို အားထားရန် ဖြစ်သည်ဟု ငါ ဆိုခြင်း ဖြစ်သည်။

လူတို့သည် အရာရာတွင် ဘုရားသခင်ကို အားကိုးပြီး ဘုရားသခင်အပေါ် အမှီပြုခြင်းအား မည်သို့လက်တွေ့လုပ်ဆောင်နိုင်သနည်း။ လူအချို့က “ငါက ငယ်သေးတယ်။ ငါ့ဝိညာဉ်ရင့်ကျက်မှုကလည်း သေးသေးလေး။ ဘုရားသခင်ကို ငါယုံကြည်တာလည်း မကြာသေးဘူး။ တစ်ခုခုဖြစ်တဲ့အခါ ဘုရားကို အားကိုးပြီး ဘုရားအပေါ် အမှီပြုတာကို ဘယ်လိုလက်တွေ့လုပ်ရမယ်ဆိုတာ မသိဘူး” ဟူ၍ ပြောကြသည်။ ဤသည်မှာ ပြဿနာတစ်ခုလော။ ဘုရားသခင်ကို ယုံကြည်ခြင်းတွင် အခက်အခဲများစွာရှိ၏။ ဘေးဒုက္ခများစွာ၊ စမ်းသပ်မှုများစွာ၊ နာကျင်မှုများစွာကို ဖြတ်သန်းဖို့လိုသည်။ ဤအရာများအားလုံး၌ ခက်ခဲသော အချိန်ကာလများကို ဖြတ်သန်းရန်အတွက် ဘုရားသခင်ကို အားကိုးခြင်းနှင့် ဘုရားသခင်အပေါ် အမှီပြုခြင်း လိုအပ်သည်။ ဘုရားသခင်ကို အားကိုးခြင်းနှင့် ဘုရားသခင်အပေါ် အမှီပြုခြင်းကို လက်တွေ့မလုပ်ဆောင်နိုင်လျှင် အခက်အခဲများကို ကျော်ဖြတ်နိုင်မည် မဟုတ်ပေ၊ ဘုရားသခင်နောက်သို့ လိုက်နိုင်မည် မဟုတ်ပေ။ ဘုရားသခင်ကို အားကိုးပြီး ဘုရားသခင်အပေါ် အမှီပြုခြင်းသည် အနှစ်မရှိသော အယူဝါဒမဟုတ်သကဲ့သို့ ဘုရားသခင်ကို ယုံကြည်ခြင်းအတွက် ဂါထာဆောင်ပုဒ်လည်း မဟုတ်ပေ။ ထိုထက် ယင်းသည် အဓိကကျသော သမ္မာတရားဖြစ်၏။ ဘုရားသခင်ကို ယုံကြည်ပြီး ဘုရားသခင်နောက်သို့ လိုက်ရန် သင်ပိုင်ဆိုင်ရမည့် သမ္မာတရားဖြစ်၏။ လူအချို့က ပြောကြသည်မှာ “ဘုရားကို အားကိုးပြီး ဘုရားအပေါ် အမှီပြုဖို့ဆိုသည်မှာ အကြီးစားဖြစ်ရပ်ဖြစ်မှသာ အကျုံးဝင်သည်။ ဥပမာပြောရလျှင် ဘေးဒုက္ခများ၊ စမ်းသပ်မှုများ၊ ဖမ်းဆီးဖိနှိပ်ခြင်းကို ရင်ဆိုင်ရသည့်အခါ၊ သို့မဟုတ် ကိုယ့်တာဝန်များတွင် အခက်အခဲများ ကြုံရသည့်အခါ၊ သို့မဟုတ် ပြုပြင်ခြင်းကို ခံရသည့်အခါမှသာ ဘုရားကို အားကိုးပြီး ဘုရားအပေါ် အမှီပြုဖို့လိုအပ်သည်။ ကိုယ်ရေးကိုယ်တာဘဝနှင့်ပတ်သက်သည့် အသေးအဖွဲကိစ္စများတွင် ဘုရားကို အားကိုးပြီး ဘုရားအပေါ် အမှီပြုဖို့ မလိုအပ်ပါ။ အဘယ့်ကြောင့်ဆိုသော် ဘုရားက ဤအရာများကို ဂရုမစိုက်၍ဖြစ်သည်” ဟူ၍ ဖြစ်သည်။ ဤပြောဆိုချက်သည် မှန်ကန်သလော။ သေချာပေါက် မမှန်ကန်ပေ။ ဤတွင် လမ်းလွဲမှုတစ်ခုရှိနေ၏။ အကြီးစားကိစ္စရပ်များတွင် ဘုရားသခင်ကို အားကိုးရန်မှာ လိုအပ်သည်။ သို့သော် ဘဝတွင် အသေးအဖွဲ ကိစ္စများနှင့် သေးငယ်သော အရာများကို စည်းမျဉ်းများမပါဘဲ ကိုင်တွယ်နိုင်သလော။ ဝတ်ဆင်ခြင်း၊ စားသောက်ခြင်းကဲ့သို့သော ကိစ္စများတွင် စည်းမျဉ်းများမပါဘဲ လုပ်ဆောင်နိုင်သလော။ သေချာပေါက် မလုပ်ဆောင်နိုင်ပေ။ လူများ၊ ကိစ္စရပ်များကို သင်ဆက်ဆံသည့်နေရာတွင်ရော အဘယ်သို့နည်း။ သေချာပေါက် မလုပ်ဆောင်နိုင်ပေ။ နေ့စဉ်အသက်တာနှင့် အသေးအဖွဲ ကိစ္စများတွင်ပင် သင်သည် လူ့ပုံသဏ္ဌာန်အတိုင်း အသက်ရှင်နေထိုင်နိုင်ရန် အနည်းဆုံးအနေဖြင့် စည်းမျဉ်းများရှိရမည်။ စည်းမျဉ်းများပါဝင်သော ပြဿနာများသည် သမ္မာတရားပါဝင်သော ပြဿနာများဖြစ်သည်။ လူတို့သည် ဤအရာများကို မိမိတို့ဘာသာ ဖြေရှင်းနိုင်သလော။ မဖြေရှင်းနိုင်သည်မှာ မှန်သည်။ ထို့ကြောင့် ဘုရားသခင်ကို အားကိုးပြီး ဘုရားသခင်အပေါ် အမှီပြုရမည်။ ဘုရားသခင်၏ ဉာဏ်အလင်းဖွင့်ပြခြင်းကို ရရှိပြီး သမ္မာတရားကို နားလည်သည့်အခါမှသာ ဤအသေးအဖွဲပြဿနာများကို ဖြေရှင်း၍ ရနိုင်သည်။ ဘုရားသခင်ကို အားကိုးပြီး ဘုရားသခင်အပေါ် အမှီပြုခြင်းမရှိလျှင် စည်းမျဉ်းများပါဝင်သော ဤပြဿနာများကို ဖြေရှင်း၍ ရနိုင်သည်ဟု သင်တို့ထင်သလော။ အလွယ်တကူ မဖြေရှင်းနိုင်သည်မှာ သေချာသည်။ လူတို့အနေဖြင့် မိမိတို့ရှင်းရှင်းလင်းလင်း မမြင်နိုင်သည့် အရာရာတိုင်းတွင်၊ သမ္မာတရားကို ရှာဖွေရန်လိုအပ်သည့် အရာရာတိုင်းတွင် ဘုရားသခင်ကို အားကိုးပြီး ဘုရားသခင်အပေါ် အမှီပြုရမည်ဟု ဆိုနိုင်သည်။ မည်မျှကြီးသည်ဖြစ်စေ၊ မည်မျှငယ်သည်ဖြစ်စေ သမ္မာတရားနှင့် ဖြေရှင်းရန်လိုအပ်သည့် မည်သည့်ပြဿနာမဆို ဘုရားသခင်ကို အားကိုးခြင်းနှင့် ဘုရားသခင်အပေါ် အမှီပြုခြင်းလိုအပ်သည်။ ဤသည်မှာ မရှိမဖြစ်လိုအပ်ချက် ဖြစ်၏။ လူတို့သည် သမ္မာတရားကို နားလည်ပြီး ပြဿနာများကို မိမိတို့ဘာသာ ဖြေရှင်းနိုင်လျှင်ပင် ဤနားလည်မှုနှင့် ဖြေရှင်းချက်များသည် အကန့်အသတ်ရှိပြီး အပေါ်ယံဖြစ်သည်။ လူတို့သည် ဘုရားသခင်ကို အားကိုးပြီး ဘုရားသခင်အပေါ် အမှီပြုခြင်းမရှိလျှင် ၎င်းတို့၏ ဝင်ရောက်မှုသည် မည်သည့်အခါမျှ အလွန်နက်နဲခြင်း မရှိနိုင်ပေ။ ဥပမာအားဖြင့် သင်သည် ယနေ့ နာမကျန်းဖြစ်၍ သင်၏တာဝန်ထမ်းဆောင်မှုက ထိခိုက်လျှင် ဤကိစ္စအပေါ်တွင် ဆုတောင်းပြီး “ဘုရားသခင်၊ ကျွန်တော် ယနေ့ နေမကောင်းပါ။ မစားနိုင်ပါ။ ဤသည်မှာ ကျွန်တော်၏တာဝန်ထမ်းဆောင်မှုကို ထိခိုက်နေပါသည်။ ကျွန်တော့်ကိုယ်ကျွန်တော် စစ်ဆေးရပါမည်။ ကျွန်တော်ဖျားနာခြင်း၏ တကယ့်အကြောင်းရင်းက မည်သည့်အရာဖြစ်သနည်း။ ကျွန်တော်၏တာဝန်တွင် သစ္စာစောင့်သိခြင်းမရှိ၍ ဘုရားသခင်၏ ပဲ့ပြင်ဆုံးမခြင်းကို ခံရခြင်းများလား။ ဘုရားသခင်၊ ကျွန်တော့်ကို ဉာဏ်အလင်းဖွင့်ပြပြီး လမ်းပြပေးဖို့ တောင်းလျှောက်ပါသည်” ဟု ပြောရန် လိုအပ်သည်။ သင်သည် ဤသို့ ဟစ်ကြော်ရမည်။ ဤသည်မှာ ဘုရားသခင်ကို အားကိုးခြင်းဖြစ်၏။ သို့ရာတွင် ဘုရားသခင်ကို သင်အားကိုးသောအခါ လုပ်ရိုးလုပ်စဉ်များနောက်သို့ လိုက်ခြင်း၊ စည်းမျဉ်းစည်းကမ်းများကို လိုက်နာခြင်းတို့သာ ပြုလုပ်၍ မရပေ။ ပြဿနာများကို ဖြေရှင်းရန် သမ္မာတရားကို သင်မရှာဖွေလျှင် သင်သည် အမှုကိစ္စများကို နှောင့်နှေးစေလိမ့်မည်။ ဘုရားသခင်ကို သင်ဆုတောင်းပြီး ဘုရားသခင်အပေါ် အားကိုးပြီးနောက်တွင် သင်ထမ်းဆောင်ရမည့် တာဝန်ကို မနှောင့်နှေးစေဘဲ သင် အသက်ရှင်နေထိုင်ထိုက်သည့်အတိုင်း သင့်ဘဝကို အသက်ရှင်နေထိုင်သင့်သေး၏။ သင်သည် နာမကျန်းဖြစ်လျှင် ဆရာဝန်ထံ သွားပြသင့်သည်။ ဤသည်မှာ သင့်တင့်လျောက်ပတ်၏။ တစ်ချိန်တည်းတွင် သင်သည် ဆုတောင်းရမည်။ သင့်ကိုယ်သင် သုံးသပ်ပြီး ပြဿနာကို ဖြေရှင်းရန် သမ္မာတရားကို ရှာဖွေရမည်။ ဤသို့ လက်တွေ့လုပ်ဆောင်ခြင်းကသာ အပြည့်အဝ သင့်လျော်မှုရှိသည်။ အချို့သောအရာများအတွက် လူတို့သည် ၎င်းတို့ကို မည်သို့မှန်မှန်ကန်ကန် လုပ်ဆောင်ရမည်ကို သိလျှင် ထိုအရာများကို လုပ်ဆောင်သင့်သည်။ ဤသည်မှာ လူတို့ပူးပေါင်းဆောင်ရွက်သင့်သည့် နည်းလမ်းဖြစ်သည်။ သို့ရာတွင် ဤကိစ္စရပ်များ၌ လိုချင်သော သက်ရောက်မှုနှင့် ပန်းတိုင်ကို အပြည့်အဝ ရရှိနိုင်ခြင်း ရှိမရှိသည် ဘုရားသခင်ကို အားကိုးခြင်းနှင့် ဘုရားသခင်အပေါ် အမှီပြုခြင်းအပေါ် မူတည်၏။ မိမိတို့ရှင်းလင်းစွာ မမြင်နိုင်သော၊ မိမိတို့ဘာသာ ကောင်းမွန်စွာ မကိုင်တွယ်နိုင်သော ပြဿနာများတွင် လူတို့သည် ထိုပြဿနာများကို ဖြေရှင်းရန် ဘုရားသခင်ကို ပို၍ အားကိုးပြီး သမ္မာတရားကို ပို၍ ရှာဖွေရမည်။ ဤသို့လုပ်ဆောင်ရန် အရည်အချင်းသည် သာမန်လူ့သဘာဝ ရှိသောသူတို့ ပိုင်ဆိုင်သင့်သည့်အရာဖြစ်၏။ ဘုရားသခင်ကို အားကိုးခြင်းတွင် သင်ယူရန် သင်ခန်းစာများစွာရှိသည်။ ဘုရားသခင်ကို အားကိုးခြင်းဖြစ်စဉ်တွင် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြခြင်းကို သင်လက်ခံရရှိနိုင်သည်။ သင့်တွင် နည်းလမ်းတစ်ခုရှိလိမ့်မည်။ သို့မဟုတ် သင့်အပေါ်သို့ ဘုရားနှုတ်ကပတ်တော် ကျရောက်လာလျှင် မည်သို့ပူးပေါင်းဆောင်ရွက်ရမည်ကို သင်သိလိမ့်မည်၊ သို့မဟုတ် ဘုရားသခင်သည် သင့်အတွက် သင်ခန်းစာများသင်ယူရန် အခြေအနေအချို့ကို စီစဉ်ကောင်းစီစဉ်ပေးလိမ့်မည်။ ဤတွင် ဘုရားသခင်၏ စေတနာကောင်းပါဝင်သည်။ ဘုရားသခင်ကို အားကိုးခြင်းဖြစ်စဉ်တွင် ဘုရားသခင်၏ လမ်းပြမှုနှင့် ခေါင်းဆောင်မှုကို သင်မြင်ရလိမ့်မည်။ ဤအရာတို့သည် သင့်ကို သင်ခန်းစာများစွာ ရရှိပြီး ဘုရားသခင်အပေါ် ပို၍ နားလည်ရန် ကူညီပေးလိမ့်မည်။ ဤသည်မှာ ဘုရားသခင်ကို အားကိုးခြင်းအားဖြင့် ရရှိသော အကျိုးသက်ရောက်မှုဖြစ်သည်။ ထို့ကြောင့် ဘုရားသခင်ကို အားကိုးခြင်းသည် ဘုရားသခင်နောက်လိုက်သောသူများ မကြာခဏ သင်ယူရမည့် သင်ခန်းစာတစ်ခုဖြစ်သည်။ ဤသည်မှာ ဘဝတစ်လျှောက်လုံးတွင် မည်သည့်အခါမျှ တွေ့ကြုံ၍ ပြီးလိမ့်မည် မဟုတ်သည့် အရာဖြစ်သည်။ အတွေ့အကြုံအလွန်‌ပေါ့တန်ပြီး ဘုရားသခင်၏ လုပ်ဆောင်မှုများကို မမြင်နိုင်သော လူများစွာရှိသည်။ ထို့ကြောင့် ၎င်းတို့က “ငါ့ဘာသာလုပ်နိုင်တဲ့ အသေးအဖွဲကိစ္စလေးတွေ အများကြီးရှိတယ်။ ဒီနေရာမှာ ဘုရားကို အားကိုးဖို့မလိုဘူး” ဟူ၍ ထင်ကြသည်။ ဤသည်မှာ မှားယွင်းသည်။ သေးငယ်သောအရာအချို့က ကြီးမားသောအရာများထံ ဦးတည်သွားတတ်၏။ ဘုရားသခင်၏ ရည်ရွယ်ချက်များသည် သေးငယ်သောအရာအချို့တွင် ဖုံးကွယ်နေ၏။ လူများစွာတို့သည် သေးငယ်သောအရာများကို လျစ်လျူရှုကြသည်။ ရလဒ်အနေဖြင့် ၎င်းတို့သည် အသေးအဖွဲကိစ္စများကြောင့် ကြီးမားသော အနှောင့်အယှက်များကို တွေ့ကြရသည်။ ဘုရားသခင်ကို ကြောက်ရွံ့သော စိတ်နှလုံး အမှန်တကယ် ရှိသောသူတို့သည် ကြီးမားသောအမှုကိစ္စနှင့် သေးငယ်သောအမှုကိစ္စ နှစ်ခုလုံးတွင် ဘုရားသခင်ကို အားကိုးကြလိမ့်မည်။ ဘုရားသခင်ထံ ဆုတောင်းလိမ့်မည်။ အရာရာကို ဘုရားသခင်ထံ အပ်နှံလိမ့်မည်။ ထို့နောက် ဘုရားသခင်က ၎င်းတို့အား မည်သို့ဦးဆောင်၊ လမ်းပြသည်ကို ကြည့်လိမ့်မည်။ သင့်တွင် ဤသို့သော အတွေ့အကြုံရှိသွားသည်နှင့် သင်သည် အရာရာတွင် ဘုရားသခင်ကို အားကိုးနိုင်လိမ့်မည်။ ဤအရာကို သင်တွေ့ကြုံရလေလေ၊ အရာရာတွင် ဘုရားသခင်ကို အားကိုးခြင်းသည် အလွန်လက်တွေ့ကျသည်ကို ခံစားရလေလေဖြစ်မည်။ အမှုကိစ္စတစ်ခုတွင် သင်သည် ဘုရားသခင်ကို အားကိုးသောအခါ ဘုရားသခင်က သင့်ကို ရှင်းလင်းသော ညွှန်ကြားချက်များကို ပေးဖို့ မဆိုထားနှင့်၊ ခံစားချက်တစ်ခု၊ ရှင်းလင်းသောအဓိပ္ပာယ်တစ်ခုကိုပင် မပေးဖို့ ဖြစ်နိုင်ခြေရှိသည်။ သို့သော် ဘုရားသခင်သည် သင့်အား ထိုအမှုကိစ္စနှင့် အတိအကျ သက်ဆိုင်မှုရှိသော စိတ်ကူးတစ်ခုကို နားလည်စေလိမ့်မည်။ ဤသည်မှာ ဘုရားသခင်က မတူညီသော နည်းလမ်းတစ်ခုကို အသုံးပြုလျက် သင့်ကို လမ်းပြနေခြင်းဖြစ်ပြီး သင့်အား လမ်းတစ်လမ်း ပေးနေခြင်းဖြစ်သည်။ သင်သည် ဤအရာကို ခံစားမိပြီး နားလည်နိုင်လျှင် အကျိုးဖြစ်လိမ့်မည်။ လတ်တလောတွင် သင်သည် မည်သည့်အရာကိုမျှ နားမလည်ဘဲ ရှိနေနိုင်သည်။ သို့သော် သင်သည် ဆက်လက်၍ ဘုရားသခင်ကို ဆုတောင်းပြီး အားကိုးရမည်။ ဤသည်မှာ မှားယွင်းခြင်း လုံးဝမရှိပေ။ ပြီးလျှင် သင်သည် အနှေးနှင့်အမြန် ဉာဏ်အလင်းဖွင့်ပြခြင်းခံရလိမ့်မည်။ ဤသို့ လက်တွေ့လုပ်ဆောင်ခြင်းသည် စည်းမျဉ်းစည်းကမ်းများအတိုင်း လုပ်ဆောင်ခြင်းဟု အဓိပ္ပာယ်မရပေ။ ထိုအစား ဝိညာဉ်၏ လိုအပ်ချက်များနှင့် ကိုက်ညီခြင်းဖြစ်သည်။ ဤသည်မှာ လူတို့ လက်တွေ့လုပ်ဆောင်သင့်သည့် ပုံစံဖြစ်သည်။ ဘုရားသခင်ထံ ဆုတောင်းပြီး ဘုရားသခင်ကို အားကိုးသည့်အခါတိုင်းတွင် ဉာဏ်အလင်းဖွင့်ပြခြင်းနှင့် လမ်းပြမှုကို မရရှိခြင်း ဖြစ်နိုင်သည်။ သို့သော် လူတို့သည် ဤနည်းဖြင့် လက်တွေ့လုပ်ဆောင်ရမည်။ သမ္မာတရားကို နားလည်ချင်လျှင် ဤသို့ လက်တွေ့လုပ်ဆောင်ရန် လိုသည်။ ဤသည်မှာ အသက်နှင့် ဝိညာဉ်၏ သာမန်အခြေအနေဖြစ်သည်။ ဤနည်းအားဖြင့်သာ လူတို့သည် ဘုရားသခင်နှင့် ၎င်းတို့၏ စိတ်နှလုံး နီးကပ်ရန်အတွက် ဘုရားသခင်နှင့် သာမန်ဆက်ဆံရေးကို ထိန်းသိမ်းနိုင်မည် ဖြစ်သည်။ ထို့ကြောင့် ဘုရားသခင်ကို အားကိုးခြင်းသည် လူတို့၏ စိတ်နှလုံးတွင် ဘုရားသခင်နှင့် သာမန်ဆက်ဆံခြင်းဖြစ်သည်ဟု ဆိုနိုင်သည်။ ဘုရားသခင်၏ ဉာဏ်အလင်းဖွင့်ပြခြင်းနှင့် လမ်းပြခြင်းကို လက်ခံရရှိသည်ဖြစ်စေ၊ မရရှိသည်ဖြစ်စေ သင်သည် အရာရာတွင် ဘုရားသခင်ကို ဆုတောင်းပြီး အားကိုးသင့်၏။ ဤသည်မှာ ဘုရားသခင်ရှေ့တွင် အသက်ရှင်နေထိုင်ရန် ရှောင်လွှဲ၍မရသော နည်းလမ်းလည်းဖြစ်သည်။ လူတို့သည် ဘုရားသခင်ကို ယုံကြည်ပြီး ဘုရားသခင်နောက်သို့ လိုက်သောအခါတွင် ၎င်းတို့၌ ဘုရားသခင်ကို အစဉ်အားကိုးသော စိတ်အခြေအနေရှိသင့်သည်။ ဤသည်မှာ သာမန်လူ့သဘာဝရှိသော လူတို့ ပိုင်ဆိုင်သင့်သည့် စိတ်အခြေအနေဖြစ်သည်။ တစ်ခါတစ်ရံ ဘုရားသခင်ကို အားကိုးခြင်းမှာ တိကျသောစကားလုံးများကို အသုံးပြု၍ ဘုရားသခင်အား တစ်စုံတစ်ရာကို လုပ်စေခြင်း၊ သို့မဟုတ် သူ့အား တိကျသောလမ်းပြခြင်းအတွက် သို့မဟုတ် အကာအကွယ်အတွက် တောင်းဆိုခြင်းကို မဆိုလိုပေ။ ထိုသို့မဟုတ်ဘဲ ၎င်းမှာ လူတို့သည် ပြဿနာ တစ်ခုနှင့် တွေ့ကြုံသောအခါ၌ ၎င်းတို့သည် ကိုယ့်တော်ကို ရိုးသားစွာ တောင်းလျှောက်နိုင်ကြခြင်း ဖြစ်သည်။ ထို့ကြောင့် လူတို့သည် ကိုယ်တော့်ကို တောင်းလျှောက်သောအခါ ဘုရားသခင်သည် ထိုနေရာတွင် မည်သည့်အရာကို လုပ်ဆောင်နေသနည်း။ လူတစ်ဦး၏စိတ်နှလုံး နိုးကြား၍ ၎င်းတို့၌ “အိုဘုရားသခင်၊ ဤအရာကို ကျွန်ုပ်ကိုယ်တိုင် မလုပ်နိုင်ပါ၊ ၎င်းကို အဘယ်သို့လုပ်ရမည်ကို ကျွန်ုပ်မသိပါ၊ ထို့အပြင် ကျွန်ုပ်သည် ခွန်အားနည်းပြီး အပျက်သဘောဆောင်သကဲ့သို့ ခံစားရပါ၏၊...” ဟူသော အတွေးရှိသောအခါ၊ ဤအတွေးက ၎င်းတို့အထဲတွင် ဖြစ်ပေါ်လာသောအခါ၊ ဘုရားသခင်က ထိုအကြောင်းကို မသိသလော။ ဤအတွေး လူတို့ထဲ၌ ဝင်သောအခါ ၎င်းတို့၏စိတ်နှလုံးများမှာ စစ်မှန်သလော။ ၎င်းတို့သည် ဤနည်းဖြင့် ဘုရားသခင်ကို ရိုးသားစွာ တောင်းလျှောက်သောအခါ ဘုရားသခင်သည် ၎င်းတို့ကို ကူညီရန်သဘောတူသလော။ ၎င်းတို့သည် စကားတစ်လုံးကိုမျှ မပြောခဲ့သော်လည်း ၎င်းတို့သည် စစ်မှန်ခြင်းကို ပြသသဖြင့် ဘုရားသခင်သည် ၎င်းတို့ကိုကူညီရန် သဘောတူလေ၏။ တစ်စုံတစ်ဦးသည် အထူးသဖြင့် ဆူးညှောင့်ပေါသော အခက်အခဲတစ်ခုကို တွေ့ကြုံရသောအခါ၊ ၎င်းတို့၌ မည်သည့်အရာမျှ၊ ကိုးစားရန် တစ်စုံတစ်ဦးမျှ မရှိသောအခါနှင့် ၎င်းတို့သည် အထူးသဖြင့် ခိုကိုးရာမဲ့သည်ဟု ခံစားရသောအခါ၊ ၎င်းတို့၏ တစ်ခုတည်းသော မျှော်လင့်ခြင်းကို ဘုရားသခင်အပေါ်၌ ထားကြ၏။ ၎င်းတို့၏ ဆုတောင်းသံများမှာ မည်သို့နည်း။ ၎င်းတို့၏ စိတ်အခြေအနေမှာ အဘယ်နည်း။ ၎င်းတို့ ရိုးသားကြသလော။ ထိုအချိန်က ရောနှောခြင်းတစ်စုံတစ်ရာ ရှိသလော။ ဘုရားက သင့်ကို ကူညီမည်ဟု မျှော်လင့်ရင်း သူ့ကို နောက်ဆုံး ကောက်ရိုးတစ်မျှင်အလား သင် ယုံကြည်သည့်အခါတွင်သာ သင့်နှလုံးသား စစ်မှန်ပေသည်။ သင်သည် များစွာပြောခဲ့ပြီးခြင်း ရှိချင်မှရှိမည် ဖြစ်သော်လည်း သင်၏စိတ်နှလုံးမှာ နိုးကြားနှင့်ပြီဖြစ်၏။ သင်သည် သင်၏စစ်မှန်သော စိတ်နှလုံးကို ဘုရားသခင်အား ပေးခဲ့ပြီး ဘုရားသခင်သည် နားထောင်တော်မူ၏။ ဘုရားသခင်သည် နားထောင်သည့်အခါ သင်၏ အခက်အခဲများကို သူမြင်သည်ဖြစ်၍ သူသည် သင့်ကို ဉာဏ်အလင်းပေးမည်၊ လမ်းပြပြီး၊ ကူညီမည်။ လူသား၏စိတ်နှလုံးသည် မည်သည့်အချိန်တွင် အစစ်မှန်ဆုံးဖြစ်သနည်း။ လူသည် ထွက်ပေါက်မရှိသောအခါ ဘုရားသခင်ကို အားကိုးသည့်အခိုက်တွင် အစစ်မှန်ဆုံးဖြစ်သည်။ ဘုရားသခင်ကို အားကိုးရာတွင် ပိုင်ဆိုင်ရန် အရေးကြီးဆုံးအရာမှာ စစ်မှန်သော နှလုံးသားဖြစ်သည်။ သင်သည် ဘုရားသခင်ကို အမှန်တကယ် လိုအပ်သော အခြေအနေတွင် ရှိရမည်။ ဆိုလိုသည်မှာ လူတို့၏ စိတ်နှလုံးသည် အနည်းဆုံးအနေဖြင့် ရိုးသားစစ်မှန်ရမည်၊ ဝတ်ကျေတမ်းကျေ မဖြစ်ရ။ ၎င်းတို့၏ ပါးစပ်များကိုသာ လှုပ်ရှားပြီး စိတ်နှလုံးကို မလှုပ်ရှားခြင်း မပြုလုပ်သင့်။ သင်သည် ဘုရားသခင်ကို စကားပြောသည့် လုပ်ဆောင်မှုတွင် ဖြစ်သလိုပြုလုပ်ပြီး သင်၏ စိတ်နှလုံးက မလှုပ်ရှားလျှင် သင်ဆိုလိုသည်မှာ “ကျွန်ုပ်၏ကိုယ်ပိုင် အစီအစဉ်များကို ပြုလုပ်ထားပြီးဖြစ်သည်။ ကိုယ်တော်ကို အသိပေးနေခြင်းသာ ဖြစ်၏။ ကိုယ်တော်သဘောတူသည်ဖြစ်စေ၊ မတူသည်ဖြစ်စေ ထိုအရာများအတိုင်း ကျွန်ုပ်လုပ်ဆောင်မည်။ ဝတ်ကျေတမ်းကျေသာ ကျွန်ုပ်လုပ်နေခြင်းဖြစ်၏” ဟူ၍ဖြစ်သည်။ ဤသို့ဆိုလျှင် ဤသည်မှာ ပြဿနာပင်။ သင်သည် ဘုရားသခင်ကို လှည့်စားပြီး ဆော့ကစားနေခြင်း ဖြစ်သည်။ ဤသည်မှာ ဘုရားသခင်အား မကြောက်ရွံ့သည့် ဖော်ပြချက်လည်း ဖြစ်သည်။ ဤအရာပြီးနောက်တွင် ဘုရားသခင်က သင့်ကို မည်သို့ဆက်ဆံမည်နည်း။ ဘုရားသခင်သည် သင့်ကို လျစ်လျူရှုပြီး ဘေးဖယ်ထားလိမ့်မည်။ သင်သည် လုံးဝ အရှက်ခွဲခြင်း ခံရလိမ့်မည်။ သင်သည် ဘုရားသခင်ကို တက်ကြွစွာ ရှာဖွေပြီး သမ္မာတရားတွင် အားစိုက်ထုတ်မှု မပြုလုပ်လျှင် ဖယ်ရှားရှင်းလင်းခြင်း ခံရလိမ့်မည်။

ဘုရားသခင်ကို ယုံကြည်သောလူအများစုသည် ဤအခြေအနေတွင် ရှိကြသည်။ အချိန်အများစုတွင် ၎င်းတို့သည် တွေးခေါ်မှုမရှိသော၊ အမှုမဲ့အမှတ်မဲ့နေသော အခြေအနေတွင် အသက်ရှင်ကြပြီး၊ သာမန်မဟုတ်သောအရာ ဘာမျှမဖြစ်ပျက်သောအခါ၊ ကြီးမားသော အခက်အခဲတစ်ခုခုထဲ မကျရောက်သောအခါ ထိုသူတို့သည် ဘုရားသခင်ထံ ဆုတောင်းရန် သို့မဟုတ် သူ့အပေါ်မှီခိုရန် မသိကြပေ။ ပုံမှန်ပြဿနာများကို ရင်ဆိုင်ရသောအခါ သမ္မာတရားကို မရှာဖွေကြဘဲ မိမိတို့ကိုယ်ပိုင် အသိပညာ၊ အယူဝါဒများနှင့် အလေ့အထများအတိုင်း အသက်ရှင်ကြသည်။ အမှန်တကယ်ပြုလုပ်ရမည့်အရာမှာ ဘုရားသခင်အပေါ် မှီခိုခြင်းဖြစ်ကြောင်း ကောင်းစွာ သတိပြုမိသော်လည်း များသောအားဖြင့် ၎င်းတို့သည် မိမိတို့ကိုယ်ကိုယ်နှင့် မိမိတို့၏ အနီးအနားက အကျိုးရှိသည့် အခြေအနေများနှင့် ပတ်ဝန်းကျင်များအပြင် မည်သည့်လူများမဆို၊ အဖြစ်အပျက်များနှင့် ၎င်းတို့၏ အကျိုးအဖို့ဖြစ်သည့် အမှုအရာများအပေါ် မှီခိုကြသည်။ ဤသည်မှာ လူတို့ အကျွမ်းကျင်ဆုံးသောအရာ ဖြစ်သည်။ ၎င်းတို့ အညံ့ဆုံးသောအရာမှာ ဘုရားသခင်အပေါ် မှီခိုခြင်းနှင့် သူ့ကို မျှော်ကြည့်ခြင်း ဖြစ်သည်၊ အဘယ်ကြောင့်ဆိုသော် ဘုရားသခင်ကို မျှော်ကြည့်ခြင်းသည် အလွန် စိတ်အနှောင့်အယှက် ဖြစ်လွန်းမည်၊ ဘုရားသခင်ကို သူတို့ မည်သို့ဆုတောင်းပါစေ ဉာဏ်ပွင့်ခြင်း၊ အလင်းရခြင်း သို့မဟုတ် လက်ငင်းအဖြေ ရဦးမည်မဟုတ်ဟု ခံစားကြရသောကြောင့် ဖြစ်သည်။ ထို့ကြောင့် မိမိကိုယ်ကို ပြဿနာမှ ကယ်တင်ပြီး ပြဿနာကိုဖြေရှင်းပေးဖို့ လူတစ်ဦးကို သွားရှာမည်ဟု တွက်ဆကြသည်။ ထို့ကြောင့် ၎င်းတို့ သင်ခန်းစာများ၏ ဤကဏ္ဍတွင်၊ လူတို့ စွမ်းဆောင်သည်မှာ အညံ့ဆုံးဖြစ်ပြီး၊ ယင်းထဲသို့ ၎င်းတို့၏ ဝင်ရောက်မှုသည် အပေါ့တန်ဆုံး ဖြစ်သည်။ သင်သည် ဘုရားသခင်ကို မည်သို့ မျှော်ကြည့်ပြီး မှီခိုဖို့ကို မသင်ယူပါက၊ ဘုရားသခင်က သင့်အထဲ၌ အမှုပြုသည်၊ သင့်ကို လမ်းပြသည် သို့မဟုတ် သင့်ကို အသိဉာဏ်ပွင့်လင်းစေသည်ကို သင် လုံးဝ မြင်ရလိမ့်မည် မဟုတ်။ ဤအရာများကို သင် မမြင်နိုင်ပါက၊ “ဘုရားသခင် တည်ရှိခြင်း ရှိ မရှိဆိုသည်နှင့် လူသားမျိုးနွယ်၏ အသက်တာတွင် သူသည် အရာရာကို လမ်းပြခြင်း ရှိမရှိ” ဆိုသကဲ့သို့သော မေးခွန်းများသည် သင်၏ စိတ်နှလုံး အတွင်းနက်နက် နေရာများ၌ ဝါကျအဆုံးပြသင်္ကေတတစ်ခု သို့မဟုတ် အာမေဍိတ်သင်္ကေတတစ်ခုထက် မေးခွန်းသင်္ကေတတစ်ခုဖြင့် အဆုံးသတ်လိမ့်မည် ဖြစ်သည်။ “ဘုရားသခင်သည် လူသားမျိုးနွယ်၏ အသက်တာ၌ အရာရာကို လမ်းပြပါသလော။” “လူ့စိတ်နှလုံး၏ အတွင်းနက်နက် နေရာများကို ဘုရားသခင် စိစစ်သလော” အကယ်၍ ယင်းက သင်စဉ်းစားသည့်အရာဖြစ်လျှင် သင် ဒုက္ခရောက်ပြီ။ မည်သည့် အကြောင်းရင်းအတွက် ဤအရာများကို မေးခွန်းများအဖြစ်သို့ သင် ဖန်တီးသနည်း။ သင်သည် ဘုရားသခင်အပေါ် အမှန်တကယ် မမှီခိုပါက သို့မဟုတ် မမျှော်ကြည့်ပါက၊ သင်သည် သူ၌ စစ်မှန်သော ယုံကြည်ခြင်းကို ဖြစ်ပေါ်စေနိုင်လိမ့်မည် မဟုတ်ပေ။ သူ့၌ စစ်မှန်သော ယုံကြည်ခြင်းကို သင် မဖြစ်ပေါ်စေနိုင်ပါက၊ ဘုရားသခင် လုပ်ဆောင်သည့် အရာရာတိုင်းနှင့်အတူ ပါရှိလျက်၊ ထိုမေးခွန်း သင်္ကေတများသည် သင့်အတွက် အစဉ်ထာဝရ ရှိလိမ့်မည် ဖြစ်ပြီး၊ ဝါကျအဆုံးပြ သင်္ကေတတစ်ခု ရှိလိမ့်မည် မဟုတ်ပေ။ သင်တို့ အလုပ်မရှုပ်သောအခါ မိမိကိုယ်ကိုမေးလော့။ “’ဘုရားသခင်သည် အရာခပ်သိမ်း၏ အချုပ်အခြာအာဏာဖြစ်သည်ဟု ကျွန်ုပ်ယုံကြည်သည်’ ယင်းကို မေးခွန်းသင်္ကေတ၊ ပုဒ်မ၊ သို့မဟုတ် အာမေဋိတ်သင်္ကေတတစ်ခုက နောက်မှလိုက်နေသလော” ဤသည်ကို စဉ်းစားကြည့်သောအခါ အချိန်အတော်ကြာ သင်မည်သည့်အခြေအနေရောက်နေကြောင်း အတိအကျ ပြောနိုင်မည်မဟုတ်ချေ။ သင်သည် အတွေ့အကြုံအချို့ကို ရရှိပြီးနောက် အရာများကို ရှင်းရှင်းလင်းလင်းမြင်နိုင်ပြီး “ဘုရားသခင်သည် အမှန်ပင် အရာခပ်သိမ်း၏ အချုပ်အခြာအာဏာ ဖြစ်တော်မူ၏” ဟု အသေအချာ ပြောနိုင်မည်ဖြစ်သည်။ ၎င်းကို အာမေဋိတ်သုံးချက်က နောက်လိုက်မည်ဖြစ်ပြီး သင်သည် သံသယမရှိဘဲ ဘုရားသခင်၏ အချုပ်အခြာအာဏာကို အမှန်တကယ် သိရှိသောကြောင့် ဖြစ်လိမ့်မည်။ ဤအခြေအနေများထဲမှ မည်သည့်အခြေအနေတွင် သင်တို့ရှိသနည်း။ သင်တို့၏ လက်ရှိအခြေအနေများနှင့် ဝိညာဉ်ရင့်သန်မှုများကို ကြည့်လျှင် အများအားဖြင့် မေးခွန်းသင်္ကေတများရှိပြီး ထိုမေးခွန်းသင်္ကေတများမှာလည်း များပြားသည်မှာ သေချာသည်။ ဤအရာမှာ သမ္မာတရားတစ်ခုကိုမျှ သင်တို့ နားမလည်ကြောင်း၊ သင်တို့၏စိတ်နှလုံးထဲတွင် သံသယများရှိနေသေးကြောင်း ညွှန်ပြသည်။ လူတို့သည် ဘုရားသခင်နှင့် ပတ်သက်၍ သံသယများစွာရှိသောအခါ သူတို့သည် အန္တရာယ် ကျရောက်တော့မည်ဆဲဆဲ ရှိနေပြီဖြစ်သည်။ သူတို့သည် အချိန်မရွေး လဲကျရန်နှင့် ဘုရားသခင်ကို သစ္စာဖောက်ရန် အလားအလာရှိသည်။ ထို့အပြင် လူတို့သည် ဝိညာဉ်ရင့်သန်မှု သေးငယ်သည်ဟု အဘယ့်ကြောင့် ငါဆိုရသနည်း။ လူတစ်ဦး၏ ဝိညာဉ်ရင့်သန်မှု အရွယ်အစားကို မည်သည့်အခြေခံအရ ဆုံးဖြတ်သနည်း။ သင်သည် ဘုရားသခင်အပေါ် စစ်မှန်သော ယုံကြည်ခြင်း အဘယ်မျှရှိသည်နှင့် သင်၌ စစ်မှန်သောသိမြင်မှု မည်မျှရှိသည်ဟူသည့်အပေါ် ဆုံးဖြတ်သည်။ ထို့အပြင် သင်တို့တွင် အဘယ်မျှရှိသနည်း။ ဤအရာများကို ယခင်က ဆန်းစစ်ဖူးပါသလော။ မိဘများမှတစ်ဆင့် ဘုရားသခင်ကို ယုံကြည်လာခဲ့ကြသော လူငယ်များစွာရှိသည်။ ထိုသူတို့သည် ဘုရားသခင်ကို ယုံကြည်ခြင်းဆိုင်ရာ အယူဝါဒအချို့ကို မိဘများထံမှ သင်ယူခဲ့ကြပြီး ဘုရားသခင်ကို ယုံကြည်ခြင်းသည် ကောင်းသောအရာ ဖြစ်သည်၊ ယင်းသည် အပြုသဘောဆောင်သောအရာ ဖြစ်သည်ဟု ထင်မြင်ကြသော်လည်း ဘုရားသခင်ကို ယုံကြည်သူများ နားလည်သင့်သော သမ္မာတရားများကို အမှန်တကယ် နားလည်ခြင်း၊ သို့မဟုတ် တွေ့ကြုံခံစားခြင်းနှင့် စိစစ်ခြင်း မရှိသေးပေ။ ထို့ကြောင့် သူတို့၌ မေးခွန်းသင်္ကေတများနှင့် အယူအဆများစွာရှိသည်။ သူတို့၏နှုတ်မှထွက်သော စကားလုံးအများစုသည် အတည်ပြုချက်များ၊ သို့မဟုတ် အာမေဋိတ်များမဟုတ်၊ မေးခွန်းများသာဖြစ်၏။ ဤသည်မှာ အဘယ်ကြောင့်ဆိုသော် ထိုသူတို့တွင် ချို့ယွင်းချက်များစွာရှိ၍ အမှုအရာများကို ကောင်းစွာ မမြင်နိုင်သောကြောင့်ဖြစ်ပြီး သူတို့သည် ခိုင်မာစွာ ရပ်တည်နိုင်ခြင်း ရှိမည်မရှိမည်ဆိုသည်ကို ပြောရခက်သည်။ သင်တို့၏ အသက် ၂၀ နှင့် ၃၀ ဝန်းကျင်တွင် မေးခွန်းသင်္ကေတများစွာ ရှိခြင်းက ပုံမှန်ဖြစ်သည်။ သို့သော် သင်တို့သည် မိမိတာဝန်ကို အချိန်အတော်ကြာအောင် ထမ်းဆောင်ပြီးနောက် ဤမေးခွန်းသင်္ကေတများကို သင်မည်မျှ ဖယ်ရှားနိုင်မည်နည်း။ ဤမေးခွန်းသင်္ကေတများကို အာမေဋိတ်သင်္ကေတများအဖြစ် ပြောင်းလဲနိုင်မည်လော။ ဤအရာသည် သင်တို့၏ အတွေ့အကြုံပေါ်၌ မူတည်မည်ဖြစ်သည်။ ဤသည်မှာ အရေးကြီးသလော၊ မကြီးဘူးလော။ (အရေးကြီးသည်။) ဤအရာသည် အလွန်အရေးကြီးပေ၏။ ငါ ယခုတင်ပြောပြသည့် မည်သည့်အရာက အကြီးမြတ်ဆုံးဉာဏ်ပညာ ဖြစ်သနည်း။ (ဘုရားသခင်ကို မျှော်ကိုးပြီး အရာခပ်သိမ်း၌ ကိုယ်တော်ကို အားကိုးခြင်းဖြစ်သည်။) ဤသည်ကို ကြားသောအခါ လူအချို့က “ထိုအဖြေသည် ရိုးရှင်းလွန်းပြီး သာမန်ဖြစ်လွန်းသည်။ ယင်းသည် ရိုးအီနေသည့် ဆိုရိုးစကားဖြစ်ပြီး ယခုခေတ်၌ မည်သူမှ မပြောကြတော့” ဟု ဆိုကြသည်။ ဘုရားသခင်ကို မျှော်ကိုးခြင်းသည် သိသာထင်ရှားသော လက်တွေ့လုပ်ဆောင်ခြင်း နည်းလမ်းတစ်ခုကဲ့သို့ ထင်ရသော်လည်း ယင်းသည် ဘုရားသခင်၏ နောက်လိုက်တိုင်းက ဘဝတစ်လျှောက်လုံး လေ့လာပြီး ဝင်ရောက်သင့်သည့် သင်ခန်းစာတစ်ခု ဖြစ်သည်။ ယောဘသည် အသက် ၇၀ ဝန်းကျင် ရှိသောအခါ ဘုရားသခင်ကို မျှော်ကိုးခဲ့သလော။ (မျှော်ကိုးခဲ့သည်။) သူသည် ဘုရားသခင်ကို မည်ကဲ့သို့ မျှော်ကိုးခဲ့သနည်း။ ဘုရားသခင်ကို မျှော်ကိုးသော သူ၏ တိကျသော သရုပ်သကန်များမှာ အဘယ်နည်း။ သူ၏ ဥစ္စာပစ္စည်းများနှင့် သားသမီးများကို သူ့ထံမှ သိမ်းယူခြင်းခံရသောအခါ သူသည် ဘုရားသခင်ကို မည်ကဲ့သို့ မျှော်ကိုးခဲ့သနည်း။ သူသည် စိတ်နှလုံးထဲတွင် ဆုတောင်းပြီး အပြင်ပန်း၌ အမှုအရာတချို့ကို လုပ်ဆောင်ခဲ့သည်။ ယင်းနှင့်ပတ်သက်၍ သမ္မာကျမ်းစာ၌ မည်သို့ရေးထားသနည်း။ (“ထိုအခါ ယောဘသည် မိမိဝတ်လုံကိုဆုတ်ပြီး ဦးခေါင်းကိုရိတ်၍ မြေပြင်ပေါ်တွင် ပျပ်ဝပ်လျက် ကိုးကွယ်ပြီး။” (ယောဘဝတ္ထု ၁:၂၀-၂၁)) သူသည် မြေပေါ်သို့လဲကျကာ ပျပ်ဝပ်ကိုးကွယ်သည်။ ယင်းမှာ ဘုရားသခင်ကို မျှော်ကိုးခြင်းနှင့်ဆိုင်သော သရုပ်သကန်တစ်ခုဖြစ်သည်။ ဤသည်မှာ မယုံနိုင်လောက်အောင် ရိုသေကိုင်းရှိုင်းရာ ရောက်သည်။ ဤအရာမှာ သင်တို့လုပ်နိုင်သည့်အရာတစ်ခု ဟုတ်သလော။ (ယင်းကို ကျွန်ုပ်တို့ မလုပ်နိုင်သေးပါ။) သို့ဖြစ်လျှင် ယင်းကို သင်တို့ လုပ်လိုစိတ်ရှိသလော။ (ရှိပါသည်။) အကယ်၍ လူတစ်ယောက်သည် ယောဘအဆင့်သို့ တက်လာနိုင်၍ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်ကာ အပြစ်ကင်းစင်သူတစ်ဦး ဖြစ်လာမည်ဆိုလျှင် သူသည် စုံလင်လေပြီ။ သို့သော် မိမိ၏တာဝန်ကို ထမ်းဆောင်နေကြစဉ် သင်တို့သည် အခက်အခဲကို ကြံ့ကြံ့ခံလိုစိတ် ရှိရမည်ဖြစ်သည်။ သမ္မာတရားကို ရှေ့ရှုပြီး ဆက်လက် အားထုတ်ရမည်။ သမ္မာတရားကို သင်နားလည်ပြီး စည်းမျဉ်းများနှင့်အညီ ကိစ္စရပ်များကို ဖြေရှင်းနိုင်သည်နှင့် တစ်ပြိုင်နက် ဘုရားသခင်၏ တောင်းဆိုချက်များကို ဖြည့်ဆည်းပြီးဖြစ်လိမ့်မည်။ သင်တို့သည် ဤအရာကို မှတ်သားထားဖို့သာ လိုအပ်၏။

၂၀၁၅ ခုနှစ်၊ ဇန်နဝါရီလ ၁ ရက်


မိမိ၏ စိတ်နှလုံးကို ဘုရားသခင်အား ပေးအပ်ခြင်းအားဖြင့် သမ္မာတရားကို ရရှိနိုင်သည်

သင်တို့သည် ယနေ့ မည်သည့်စမ်းသပ်မှုများကို ကြံ့ကြံ့ခံနိုင်သနည်း။ သင်တို့၌ အခြေခံအုတ်မြစ်တစ်ခုရှိသည်ဟု ဆိုဝံ့သလော၊ စုံစမ်းသွေးဆောင်ခြင်းများကိုရင်ဆိုင်ရသောအခါ ခိုင်မာစွာ ရပ်တည်နိုင်စွမ်းရှိသလော။ ဥပမာအားဖြင့် စာတန်၏ လိုက်လံဖမ်းဆီးခြင်းနှင့် ညှဉ်းပန်းနှိပ်စက်ခြင်းဟူသော စုံစမ်းသွေးဆောင်ခြင်းများ၊ သို့မဟုတ် အဆင့်အတန်းနှင့် ရာထူးဂုဏ်ဒြပ်ဆိုင်ရာ၊ အိမ်ထောင်ရေး သို့မဟုတ် စည်းစိမ်ချမ်းသာဆိုင်ရာစသည့် ဤစုံစမ်းသွေးဆောင်ခြင်းများကို သင်တို့ အောင်မြင်ကျော်လွှားနိုင်စွမ်း ရှိသလော။ (ကျွန်ုပ်တို့သည် ယင်းတို့ထဲမှအချို့ကို အနည်းနှင့်အများဆိုသလို အောင်မြင်ကျော်လွှားနိုင်ပါသည်။) စုံစမ်းသွေးဆောင်ခြင်းဆိုင်ရာအဆင့် မည်မျှရှိသနည်း။ ထို့အပြင် မည်သည့်အဆင့်ကို သင်တို့ ကျော်လွှားနိုင်သနည်း။ ဥပမာ ဘုရားသခင်ကို ယုံကြည်ခြင်းကြောင့် လူတစ်ဦးအဖမ်းခံရကြောင်း သင်ကြားရသောအခါ ကြောက်ချင်မှကြောက်မည်၊ ထို့အပြင် အခြားသူများ အဖမ်းခံရပြီး နှိပ်စက်ခြင်းခံရသည်ကို သင်တွေ့ရသောအခါ ကြောက်ကောင်းကြောက်မည် မဟုတ်၊ သို့သော် သင် အဖမ်းခံရသည့်အခါ၊ ဤသို့သောအခြေအနေမျိုးထဲ ကိုယ်တိုင် ရောက်သွားသည့်အခါ သင်ခိုင်မာစွာ ရပ်တည်နိုင်မည်လော။ ယင်းက ကြီးမားသော စုံစမ်းသွေးဆောင်ခြင်းတစ်ခုပင် မဟုတ်သလော။ ဥပမာ ဘုရားသခင်၌ ယုံကြည်ခြင်း အားကြီးသောသူ၊ မိမိ၏တာဝန်ကို ထမ်းဆောင်ရန်အတွက် မိသားစုနှင့် အလုပ်အကိုင်ကို စွန့်လွှတ်ပြီး အခက်အခဲများစွာ ခံစားခဲ့ရသောသူ၊ အတော်ပင်ကောင်းမွန်သော လူ့သဘာဝကို ပိုင်ဆိုင်သည့် လူတစ်ဦးကို သင်သိသည်။ ထိုသူသည် ဘုရားသခင်ကို ယုံကြည်ခြင်းကြောင့် အဖမ်းခံရကာ ထောင်ချခံရပြီးနောက်ပိုင်းတွင် အသေရိုက်ခြင်းခံရကြောင်း သင်ကြားသိရသည့် နေ့တစ်နေ့မျိုး ရုတ်တရက် ရောက်လာသည်ဆိုပါစို့။ ယင်းက သင့်အား စုံစမ်းသွေးဆောင်ခြင်းတစ်ခု ဟုတ်သလော။ ယင်းက သင့်အပေါ်ကျရောက်ခဲ့သည်ဆိုလျှင် သင် မည်သို့တုံ့ပြန်မည်နည်း။ ယင်းကို သင် မည်ကဲ့သို့ ရင်ဆိုင်တွေ့ကြုံရမည်နည်း။ သမ္မာတရားကို သင်ရှာဖွေမည်လော။ သင် မည်ကဲ့သို့ ရှာဖွေမည်နည်း။ ထိုသို့သော စုံစမ်းသွေးဆောင်ခြင်းကြုံရစဉ် သင့်ကိုယ်သင် မည်သို့ကြံ့ကြံ့ခံစေကာ၊ ဘုရားသခင်၏ ရည်ရွယ်ချက်ကို နားလည်ပြီး ယင်းမှ သမ္မာတရားကို ရရှိစေမည်နည်း။ ထိုသို့သော အမှုအရာများကို သင်ဆင်ခြင်သုံးသပ်ဖူးသလော။ ထိုသို့သော စုံစမ်းသွေးဆောင်ခြင်းများကို ကျော်လွှားရန် လွယ်ကူသလော။ ယင်းတို့မှာ သာမန်ထက် ထူးကဲသော အရာမျိုးလော။ ထူးခြားပြီး လူ့အယူအဆများ၊ စိတ်ကူးများနှင့် ဆန့်ကျင်သော အမှုအရာများကို မည်သို့ရင်ဆိုင်တွေ့ကြုံသင့်သနည်း။ သင်၌ လမ်းကြောင်း မရှိလျှင် ညည်းညူနိုင်ခြေရှိသလော။ ဘုရားသခင်၏ နှုတ်ကပတ်တော်များထဲတွင် သမ္မာတရားကို ရှာဖွေပြီး ပြဿနာများ၏ အနှစ်သာရကို တွေ့မြင်နိုင်မည်လော။ လက်တွေ့ကျင့်သုံးရမည့် သင့်လျော်သော စည်းမျဉ်းများကို ချမှတ်ရန်အတွက် သမ္မာတရားကို သင် အသုံးချနိုင်မည်လော။ ဤသည်မှာ သမ္မာတရားကို လိုက်စားသောသူတို့၌ တွေ့ရသင့်သောအရာ မဟုတ်လော။ ဘုရားသခင်၏အလုပ်ကို သင် မည်သို့သိနိုင်မည်နည်း။ ဘုရားသခင်၏ တရားစီရင်ခြင်း၊ သန့်စင်ခြင်း၊ ကယ်တင်ခြင်းနှင့် စုံလင်စေခြင်းတို့၏ အသီးအပွင့်များကို ရရှိရန်အတွက် သင်သည် မည်သို့ တွေ့ကြုံသင့်သနည်း။ ဘုရားသခင်နှင့် ပတ်သက်၍ လူတို့၏ မရေမတွက်နိုင်သော အယူအဆများနှင့် မကျေနပ်ချက်များကို ဖြေရှင်းပေးရန်အတွက် မည်သည့်သမ္မာတရားများကို နားလည်သင့်သနည်း။ အမျိုးမျိုးသော စမ်းသပ်မှုများကြား သင့်ကို မြဲမြံစွာ ရပ်တည်ခွင့်ပေးမည့် သမ္မာတရားများ၊ သင့်ကိုယ်သင် ပြင်ဆင်ထားသင့်သည့် အသုံးဝင်ဆုံးသော သမ္မာတရားများမှာ အဘယ်နည်း။ ယခုအချိန်၌ သင်တို့၏ ဝိညာဉ်ရင့်ကျက်မှုက အဘယ်မျှ ကြီးမားသနည်း။ စုံစမ်းသွေးဆောင်ခြင်းများ၏ မည်သည့်အတိုင်းအတာကို သင်ကျော်လွှားနိုင်သနည်း။ ထင်မြင်ချက်တစ်စုံတစ်ရာ ရှိသလော။ မရှိလျှင် ယင်းက စဉ်းစားစရာဖြစ်သည်။ သင်တို့သည် “ယင်းတို့ထဲမှအချို့ကို အနည်းနှင့်အများဆိုသလို အောင်မြင်ကျော်လွှားနိုင်ပါသည်” ဟု ယခုတင် ဆိုခဲ့ကြသည်။ ဤသည်တို့သည် မရေရာသော စကားများဖြစ်သည်။ သင်တို့၌ရှိသည့် ဝိညာဉ်ရင့်ကျက်မှုအမျိုးအစား၊ မည်သည့် သမ္မာတရားများဖြင့် မိမိကိုယ်ကို ပြင်ဆင်ထားပြီးဖြစ်ကြောင်း၊ မည်သည့် စုံစမ်းသွေးဆောင်ခြင်းများကို ကျော်လွှားနိုင်ကြောင်း၊ မည်သည့် စမ်းသပ်မှုများကို လက်ခံနိုင်ကြောင်းနှင့် မည်သည့် စမ်းသပ်မှုများအတွင်း မည်သည့် သမ္မာတရားများ၊ ဘုရားသခင်အမှုနှင့်ပတ်သက်၍ မည်သည့် အသိပညာကို သင်တို့ ပိုင်ဆိုင်သင့်ကြောင်းနှင့် ဘုရားသခင်ကို ကျေနပ်စေရန် မည်သည့်လမ်းကြောင်းကို ရွေးချယ်သင့်ကြောင်းကို သင်တို့ ရှင်းလင်းရမည်။ ဤအရာအားလုံးနှင့် ပတ်သက်၍ ကောင်းမွန်သော ထင်မြင်ချက်တစ်ခု ရှိရမည်ဖြစ်သည်။ သင်၏ အယူအဆများ၊ စိတ်ကူးစိတ်သန်းများနှင့် မကိုက်ညီသည့် အရာတစ်ခုကို ကြုံတွေ့ရသောအခါ ယင်းကို သင် မည်သို့ ရင်ဆိုင်တွေ့ကြုံမည်နည်း။ ထိုသို့သော ကိစ္စများတွင် မိမိ၏ အယူအဆများကို ဖြေရှင်းရုံသာမကဘဲ ဘုရားသခင်နှင့်ပတ်သက်သည့် စစ်မှန်သော သိနားလည်မှုကိုပါ ရရှိစေရန်အတွက် မိမိကိုယ်ကို သမ္မာတရားနှင့်မည်သို့ ပြင်ဆင်သင့်ကြောင်းနှင့် သမ္မာတရား၏ မည်သည့်သွင်ပြင်လက္ခဏာများဖြင့် ပြင်ဆင်သင့်ကြောင်းတို့သည် သင်ရှာဖွေသင့်သည့်အရာ ဖြစ်သည်မဟုတ်လော။ မည်သည့် စုံစမ်းသွေးဆောင်ခြင်းကို သင်တို့ ပုံမှန်အားဖြင့် ရင်ဆိုင်တွေ့ကြုံကြသနည်း။ (အဆင့်အတန်း၊ ကျော်ကြားမှု၊ အကျိုးအမြတ်၊ ငွေကြေး၊ အမျိုးသားနှင့် အမျိုးသမီးအကြား ဆက်ဆံရေးတို့ ဖြစ်သည်။) အခြေခံအားဖြင့် ဤအရာများမှာ သာမန်ဖြစ်သည်။ ထို့ပြင် ယနေ့ သင်တို့၏ ဝိညာဉ်ရင့်ကျက်မှုနှင့် ပတ်သက်၍ သင်တို့သည် မည်သည့် စုံစမ်းသွေးဆောင်ခြင်းများထဲ၌ မိမိကိုယ်ကို ထိန်းသိမ်းပြီး ခိုင်မာစွာ ရပ်တည်နိုင်သနည်း။ ဤစုံစမ်းသွေးဆောင်ခြင်းများကို ကျော်လွှားနိုင်ခြင်းဟူသော စစ်မှန်သည့် ဝိညာဉ်ရင့်ကျက်မှု သင်တို့ ပိုင်ဆိုင်သလော။ သင်တို့သည် မိမိတာဝန်ကို ကောင်းမွန်စွာ ဆောင်ရွက်ပြီး သမ္မာတရားကို ဖောက်ဖျက်သော၊ သို့မဟုတ် နှောင့်ယှက်ပြီး အဖျက်အမှောင့်လုပ်သော၊ သို့မဟုတ် ဖီဆန်ပြီး ပုန်ကန်တတ်သော၊ သို့မဟုတ် ဘုရားသခင်အား ဝမ်းနည်းစေသော မည်သည့်အရာကိုမျှ မလုပ်ဟူ၍ အမှန်တကယ် အာမခံနိုင်သလော။ (မခံနိုင်ပါ။) ထို့ကြောင့် သင်၏တာဝန်ကို ကောင်းမွန်စွာ ထမ်းဆောင်ရန် သင် ဘာလုပ်ရမည်နည်း။ တစ်ခုမှာ သင့်လုပ်ဆောင်ချက်များက သမ္မာတရားစည်းမျဉ်းများနှင့် ကိုက်ညီမှုရှိမရှိ ကြည့်ရန်၊ သင်၏ လုပ်ဆောင်ချက်များက ဝတ်ကျေတမ်းကျေ ဟုတ်မဟုတ် ကြည့်ရန်၊ ပုန်ကန်သော၊ သို့မဟုတ် ခုခံသော အရိပ်အယောင်များ ရှိမရှိ ကြည့်ရန်အတွက် အရာခပ်သိမ်း၌ သင့်ကိုယ်သင် ဆန်းစစ်ရမည်။ အကယ်၍ ရှိပါက ၎င်းတို့ကို ဖြေရှင်းရန်အတွက် သမ္မာတရားကို ရှာဖွေရမည်။ ထို့အပြင် အကယ်၍ သင့်အကြောင်းကို သင်ကိုယ်တိုင်မသိသော အရာများရှိလျှင် ၎င်းတို့ကို ဖြေရှင်းရန်အတွက် သမ္မာတရားကို ရှာဖွေရမည်။ သင်သည် ပြုပြင်ခြင်းခံရပါက ယင်းကို သင်လက်ခံပြီး ကျိုးနွံနာခံသင့်သည်။ လူတို့သည် အဖြစ်မှန်များနှင့်အညီ စကားပြောနေသရွေ့ သူတို့ကို ငြင်းခုံပြီး တစ်ပတ်ရိုက်ခြင်း လုံးဝလုပ်၍မရပေ။ ထိုအခါမှသာ သင့်ကိုယ်သင် သိမြင်လာပြီး အမှန်တကယ် နောင်တရနိုင်မည် ဖြစ်သည်။ လူတို့သည် အမှုအရာတို့၏ ဤရှုထောင့်နှစ်ခုနှင့် သက်ဆိုင်သော သတ်မှတ်ချက်များကို ရရှိပြီး စစ်မှန်သော ဝင်ရောက်ခြင်းရှိလိမ့်မည် ဖြစ်သည်။ ဤနည်းအားဖြင့် သူတို့သည် သမ္မာတရားအား သိနားလည်ခြင်းကို ရရှိပြီး စစ်မှန်မှုထဲသို့ ဝင်ရောက်နိုင်သည့်အပြင် သူတို့၏ တာဝန်ကို လက်ခံနိုင်လောက်သော စံနှုန်းတစ်ခုအထိ ထမ်းဆောင်နိုင်မည်ဖြစ်သည်။

လူအချို့က “များသောအားဖြင့် ကျွန်ုပ်အပေါ် တစ်စုံတစ်ခု ဖြစ်ပျက်သောအခါ သမ္မာတရားကို မည်သို့ ရှာဖွေရမည်ကို မသိသည့်အပြင်၊ ရှာဖွေသောအခါ၌လည်း အဖြေရှာမတွေ့ပါ။ ဆုတောင်း၊ ရှာဖွေပြီး စောင့်ဆိုင်းခဲ့ပြီးသော်လည်း အကျိုးသက်ရောက်မှု မရှိပါ။ ဘာလုပ်ရမည်ကို မသိတော့ပါ။ ဤအရာကို ဖြေရှင်းရန်အတွက် ဘုရားသခင်၏ နှုတ်ကပတ်တော်များကို ရှာတွေ့လိုသော်လည်း နှုတ်ကပတ်တော် များစွာရှိသည်၊ မည်သည့်အပိုင်းကို ဖတ်ရှုခြင်းက အပ်စပ်ပြီး ဤပြဿနာအား ဖြေရှင်းနိုင်မည်ကို မသိပါ” ဟု ပြောတတ်ကြသည်။ ထိုအခါ သူတို့ ဘာလုပ်သင့်သနည်း။ ဤအရာအတွက် အနိမ့်ဆုံးစံနှုန်းတစ်ခု ရှိ၏။ သင့်အပေါ် တစ်စုံတစ်ခု ဖြစ်ပျက်ပြီး ဘာလုပ်ရမည်ကို သင်မသိသောအခါ သင်ပြုလုပ်သင့်သော တကယ့်အခြေခံမှာ သင်၏အသိတရားအတိုင်း လိုက်နာဆောင်ရွက်ရန်ဖြစ်သည်၊ ယင်းက မှီခိုအားထားရမည့် အဓိကစည်းမျဉ်း ဖြစ်သည်၊ အထက်ပါ အခြားအရာများအားလုံးထက် လိုက်နာသင့်သော အခြေခံစည်းမျဉ်းတစ်ခုဖြစ်ပြီး ယင်းက လက်တွေ့ကျင့်သုံးမှု အခြေခံသဘောတရားတစ်ခုလည်း ဖြစ်သည်။ သို့ဖြစ်၍ အသိတရားသည် လူတစ်ဦးစီ၌ အဘယ်မျှသော အသာစီးရသည့် အနေအထားတစ်ခု ရှိသနည်း။ လူတစ်ဦးသည် သမ္မာတရားကို နားမလည်သည့်အခါ၊ သူ၏အသိတရားက မည်မျှကြီးမားသော အခန်းကဏ္ဍကို ဆောင်ရွက်နိုင်သည်ဆိုသည်မှာ သူ၏လူ့သဘာဝက မည်သည့်အရာနှင့်တူသည် ဆိုသည့်အပေါ် မူတည်၏။ ဤလူသည် သမ္မာတရားကို နားမလည်သကဲ့သို့ သူ၏အသိတရားအတိုင်း မပြုမူပါက၊ ထို့ပြင် ဘုရားသခင်၏ ရည်ရွယ်ချက်များကို အရေးထားမှုပြသည့် သူ့လုပ်ရပ်များ၏ သွင်ပြင်လက္ခဏာတစ်ခုတလေကိုမျှ သင်မမြင်ရသည့်အပြင် သူ့အထဲ၌ ဘုရားသခင်ကို ကြောက်ရွံ့သော စိတ်နှလုံး တစ်ခုကိုမျှ သင်မမြင်ရပါက၊ ဤအရာများတစ်ခုမျှ သင်မမြင်ရပါက ဤလူကို အသိတရားနှင့် လူ့သဘာဝ ပိုင်ဆိုင်သည့်လူအဖြစ် မှတ်ယူ၍ ရနိုင်သလော။ (မရနိုင်ပေ။) ဤသည်မှာ မည်သည့်လူစားမျိုး ဖြစ်သနည်း။ ဤလူစားမျိုးကို လူ့သဘာဝမရှိသော တစ်စုံတစ်ဦးအဖြစ် အတိအကျ သတ်မှတ်ထားပေသည်။ သူသည် လူသားအပြုအမူအတွက် အခြေခံစည်းမျဉ်းကို ကျော်လွန်လျက် အမှုအရာများကို ဆင်ခြင်တုံတရားအား အခြေခံ၍ မလုပ်ဆောင်သကဲ့သို့ အသိတရားအတိုင်းလည်း မလုပ်ပေ။ လူအချို့သည် သမ္မာတရားများစွာကို နားမလည်ကြပေ။ ၎င်းတို့သည် ၎င်းတို့လုပ်သမျှတွင် စည်းမျဉ်းများကို နားမလည်ကြပေ။ ပြဿနာများကို ကြုံတွေ့သောအခါ ကိုင်တွယ်ရန် မှန်ကန်သည့်နည်းလမ်းကို မသိကြပေ။ သူတို့သည် ဤအခြေအနေတွင် မည်သို့ လက်တွေ့လုပ်ဆောင်သင့်သနည်း။ အနိမ့်ဆုံးသော စံနှုန်းမှာ အသိတရားနှင့်အညီ လုပ်ဆောင်ရန်ဖြစ်သည်။ ဤသည်မှာ အခြေခံဖြစ်သည်။ သင်သည် အသိတရားနှင့်အညီ မည်သို့ လုပ်ဆောင်မည်နည်း။ အထူးသဖြင့် သင်ပြုမူသောအခါ၌ စစ်မှန်သော စိတ်နှလုံးကို အားကိုး၍ ပြုမူဆောင်ရွက်ရမည်၊ ဘုရားသခင်၏ ကြင်နာမှုနှင့် ထိုက်တန်ရမည်။ ဘုရားသခင်က သင့်ကို ဤအသက်ကိုပေးအပ်ခဲ့ခြင်းနှင့်၊ ကယ်တင်ခြင်းရရှိရန်အတွက် ဤဘုရားသခင်ပေးသော အခွင့်အရေးနှင့် ထိုက်တန်ရမည်။ ဤသည်မှာ သင်၏ အသိစိတ်၏ သက်ရောက်မှုဖြစ်သလော။ သင်သည် စံနှုန်းများထဲမှ ဤမရှိမဖြစ်လိုအပ်သော အနိမ့်ဆုံးစံနှုန်းကို ပြည့်မီသည်နှင့်တစ်ပြိုင်နက်၊ သင်သည် ကွယ်ကာခြင်းကို ရရှိပြီးဖြစ်လိမ့်မည်။ ကြီးကျယ်သော အမှားများကို ကျူးလွန်မည်မဟုတ်ပေ။ ထိုအခါ သင်သည် ဘုရားသခင်ကို ပုန်ကန်ရန်၊ သို့မဟုတ် သင်၏တာဝန်များကို အချောင်ခိုရန် အမှုအရာများကို အလွန်လွယ်ကူစွာ လုပ်ဆောင်လိမ့်မည် မဟုတ်သကဲ့သို့ ဝတ်ကျေတမ်းကျေ ပုံစံတစ်ခုဖြင့်‌ပြုမူဖို့ သိပ်အလားအလာရှိလိမ့်မည်မဟုတ်ပေ။ သင်သည် သင်၏ကိုယ်ပိုင်အဆင့်အတန်း၊ ကျော်ကြားမှု၊ အကျိုးအမြတ်နှင့် အနာဂတ်တို့အတွက် အလွန် ကြံစည်တတ်လေ့ရှိလိမ့်မည် မဟုတ်ပေ။ ဤသည်မှာ အသိတရားက ဆောင်ရွက်သည့် အခန်းကဏ္ဍဖြစ်သည်။ အသိစိတ်နှင့် ဆင်ခြင်တုံတရား နှစ်ခုလုံးတို့သည် လူတစ်ဦး၏ လူ့သဘာဝ၏ အစိတ်အပိုင်းများ ဖြစ်သင့်သည်။ ယင်းတို့နှစ်ခုလုံးသည် အခြေခံအကျဆုံးနှင့် အရေးအကြီးဆုံး ဖြစ်သည်။ အသိစိတ် ကင်းမဲ့ပြီး သာမန်လူ့သဘာဝ၏ ဆင်ခြင်တုံတရားမရှိသူသည် မည်သည့် လူစားမျိုး ဖြစ်သနည်း။ ယေဘုယျအားဖြင့် ပြောရလျှင်၊ သူသည် လူ့သဘာဝကင်းမဲ့သူ ဖြစ်သည်၊ ညံ့ဖျင်းသော လူ့သဘာဝကို ပိုင်ဆိုင်သည့်လူတစ်ဦး ဖြစ်သည်။ ပို၍ အသေးစိတ်ကြည့်လျှင် ဤလူသည် လူ့သဘာဝ ပျောက်ဆုံးနေသည့် မည်သည့်သရုပ်သကန်ကို ထုတ်ဖော်ပြသနည်း။ ဤကဲ့သို့သောလူတို့တွင် မည်သည့်စရိုက်လက္ခဏာများကို တွေ့ရပြီး မည်သည့် သီးသန့် သရုပ်သကန်တို့ကို တင်ပြသည်ဆိုသည်ကို ပိုင်းခြားစိစစ်ကြည့်ပါ။ (သူတို့သည် တစ်ကိုယ်ကောင်းဆန်ပြီး ယုတ်မာသည်။) တစ်ကိုယ်ကောင်းဆန်ပြီး ယုတ်မာသည့် လူများသည် မိမိတို့၏ လုပ်ဆောင်ချက်များတွင် ဝတ်ကျေတမ်းကျေဖြစ်ကြပြီး ၎င်းတို့ကို ပုဂ္ဂိုလ်ရေးအရ မပတ်သက်သည့် မည်သည့်အရာကိုမဆို အဖက်မလုပ်ဘဲ နေတတ်ကြသည်။ ဘုရားသခင်၏အိမ်တော်၏ အကျိုးများကို ၎င်းတို့ အရေးမထားကြသကဲ့သို့၊ ဘုရားသခင်၏ ရည်ရွယ်ချက်များကိုလည်း အရေးထားခြင်း မပြကြပေ။ ၎င်းတို့၏ တာဝန်များကို ဆောင်ရွက်ခြင်း သို့မဟုတ် ဘုရားသခင်အတွက် သက်သေခံခြင်း ဝန်ထုပ်ကို သူတို့ တာဝန်မယူကြသကဲ့သို့၊ တာဝန်သိစိတ် မရှိကြပေ။ တစ်စုံတစ်ရာကို ၎င်းတို့ လုပ်ဆောင်သည့်အချိန်တိုင်းတွင် ၎င်းတို့ စဉ်းစားကြသည်မှာ မည်သည့်အရာနည်း။ ၎င်းတို့၏ ပထမဦးဆုံးသော စဉ်းစားဆင်ခြင်မှုမှာ၊ “ဤအရာကို ကျွန်ုပ် လုပ်လျှင် ဘုရားသခင် သိလိမ့်မည်လော။ ယင်းသည် အခြားလူတို့အဖို့ မြင်သာပါသလော။ ဤအားထုတ်မှုအားလုံးကို ကျွန်ုပ် အသုံးပြုပြီး ဝီရိယရှိရှိ အလုပ်လုပ်သည်ကို အခြားလူတို့ မမြင်ပါက၊ ပြီးလျှင် ယင်းကို ဘုရားသခင်ကလည်း မမြင်ပါက၊ ဤအရာအတွက် ထိုသို့သော အားထုတ်မှုကို ကျွန်ုပ် အသုံးပြုခြင်း သို့မဟုတ် ဆင်းရဲဒုက္ခခံခြင်းသည် အသုံးမဝင်ပေ။” ဟူ၍ ဖြစ်သည်။ ဤသည်မှာ အလွန်အမင်း တစ်ကိုယ်ကောင်းဆန်သည် မဟုတ်လော။ ယင်းသည် ယုတ်ညံ့သည့် အကြံမျိုးလည်း ဖြစ်ပေသည်။ ၎င်းတို့သည် ဤနည်းဖြင့် တွေးတောပြီး လုပ်ဆောင်သည့်အခါ၊ ၎င်းတို့၏ အသိစိတ်သည် အခန်းကဏ္ဍ တစ်ခုတလေ၌ ပါဝင်သလော။ ဤအရာတွင် ၎င်းတို့သည် လိပ်ပြာမလုံခြင်း ခံစားရသလော။ မခံစားရပေ၊ ၎င်းတို့၏ အသိစိတ်သည် မည်သည့် အခန်းကဏ္ဍမျှ ပါဝင်ဆောင်ရွက်ခြင်း မရှိဘဲ လိပ်ပြာမလုံခြင်းလည်း မခံစားရပေ။ ၎င်းတို့သည် မည်သည့် တာဝန်ကို ထမ်းဆောင်နေပါစေ မည်သည့် တာဝန်ဝတ္တရားကိုမျှ မယူသည့် လူအချို့လည်း ရှိပေသည်။ ၎င်းတို့သည် မိမိတို့ရှာဖွေတွေ့ရှိသည့် ပြဿနာများကိုလည်း ၎င်းတို့၏ အထက်လူကြီးများထံ ချက်ချင်း မတိုင်ကြားကြပေ။ လူများက အနှောင့်အယှက်ပေးခြင်းနှင့် အဖျက်အမှောင့်လုပ်ခြင်းများ ဖြစ်သည်ကို မြင်သည့်အခါ၊ ၎င်းတို့ လျစ်လျူရှုကြသည်။ ဆိုးယုတ်သော လူများက မကောင်းမှုပြုနေသည်ကို ၎င်းတို့မြင်သည့်အခါတွင်၊ ထိုလူများကို ၎င်းတို့ တားဆီးဖို့ မကြိုးစားကြပေ။ ၎င်းတို့သည် ဘုရားအိမ်တော်၏ အကျိုးစီးပွားများကို မကာကွယ်ကြသကဲ့သို့၊ ၎င်းတို့၏တာဝန်နှင့် ဝတ္တရားတို့က အဘယ်အရာ ဖြစ်သည်ကိုလည်း မထည့်တွက်ကြချေ။ ၎င်းတို့၏ တာဝန်ကို ထမ်းဆောင်သည့်အခါတွင်၊ ဤကဲ့သို့သော လူများသည် တကယ့်အလုပ် တစ်ခုမျှ မလုပ်ကြပေ။ ၎င်းတို့သည် လူ့အကြိုက်လိုက်သူများဖြစ်ပြီး သက်သောင့်သက်သာရှိခြင်းအတွက် လောဘကြီးကြသည်။ ၎င်းတို့သည် မိမိတို့၏ကိုယ်ပိုင် ဝင့်ဝါမှု၊ သိက္ခာ၊ ဂုဏ်အဆင့်အတန်းနှင့် အကျိုးစီးပွားတို့အတွက်သာ ပြောဆို၊ ပြုမူကြပြီး၊ ၎င်းတို့အတွက် အကျိုးရှိသည့် အရာများအတွက် ၎င်းတို့၏အချိန်နှင့် ကြိုးစားအားထုတ်မှုတို့ကို ပေးအပ်မြှုပ်နှံရန်သာ အလိုရှိကြလေသည်။ ထိုသို့သော လူတစ်ဦး၏ လုပ်ရပ်များနှင့် အကြံများသည် အယောက်တိုင်းဖို့ သိသာ ထင်ရှားပေသည်။ ၎င်းတို့သည် မိမိမျက်နှာကိုပြရန် သို့မဟုတ် ကောင်းချီးမင်္ဂလာတစ်ခုခု မွေ့လျော်ခံစားရန် အခွင့်အရေး ရှိသည့်အခါတိုင်း ထွက်ပေါ်လာကြလေသည်။ သို့သော်၊ မိမိမျက်နှာကိုပြရန် အခွင့်အရေး မရှိသည့်အခါ သို့မဟုတ် ဆင်းရဲဒုက္ခ အချိန်ကာလတစ်ခု ရှိသည်နှင့်တစ်ပြိုင်နက်၊ လိပ်တစ်ကောင်က မိမိခေါင်းကို ပြန်သွင်းသကဲ့သို့၊ မြင်ကွင်းမှ ကွယ်ပျောက်သွားကြလေသည်။ ဤလူစားမျိုးသည် အသိစိတ်နှင့် ဆင်ခြင်တုံတရား ရှိပါသလော။ (မရှိပါ။) အသိစိတ်နှင့် ဆင်ခြင်တုံတရားမရှိသော ဤသို့ ပြုမူသည့် လူတစ်ဦးသည် မိမိကိုယ်ကိုယ် အပြစ်တင်မှု ခံစားရသလော။ ဤကဲ့သို့သောလူတို့သည် မိမိကိုယ်ကိုယ် အပြစ်တင်စိတ်မရှိပေ။ ဤလူသားမျိုး၏ အသိစိတ်သည် မည်သည့်အကျိုးအတွက်မျှ အသုံးမတည့်ပေ။ ၎င်းတို့သည် လိပ်ပြာမသန့်ခြင်းကို လုံးဝ မခံစားကြဖူးပေ။ သို့ဆိုလျှင်၊ ၎င်းတို့သည် သန့်ရှင်းသော ဝိညာဉ်တော်၏ အပြစ်တင်မှု သို့မဟုတ် ဆုံးမပဲ့ပြင်မှုကို ၎င်းတို့ ခံစားနိုင်သလော။ မခံစားနိုင်ပေ။

သန့်ရှင်းသော ဝိညာဉ်တော်၏အလုပ်သည် စည်းမျဉ်းနှင့်ညီပြီး ယင်း၌ ကြိုတင်ပြဋ္ဌာန်းချက်များ ရှိသည်။ သန့်ရှင်းသော ဝိညာဉ်တော်က ပုံမှန်အားဖြင့် မည်ကဲ့သို့သော လူပုဂ္ဂိုလ်မျိုးအပေါ် သူ၏အမှုကိုပြုသနည်း။ သန့်ရှင်းသော ဝိညာဉ်တော်၏ အလုပ်ကို ရရှိရန်အတွက် လူတစ်ဦးသည် မည်သည့် ကြိုတင်ပြဋ္ဌာန်းချက်များကို ဖြည့်ဆည်းရမည်နည်း။ ဘုရားသခင်ကို ယုံကြည်သောသူတို့သည် သန့်ရှင်းသော ဝိညာဉ်တော်၏ အလုပ်ကို ရရှိရန်အတွက် အနည်းဆုံးအနေဖြင့် သူတို့ ပိုင်ဆိုင်ထားရမည့် အရာကို နားလည်ထားရမည်။ အနည်းဆုံးအနေဖြင့် သူတို့သည် အသိတရားနှင့် ရိုးသားသော စိတ်နှလုံးသားကို ပိုင်ဆိုင်ထားရမည်ဖြစ်ပြီး သူတို့၏ အသိတရား၌ ရိုးသားမှုလက္ခဏာတစ်ခု ရှိရမည်။ သင်၏ စိတ်နှလုံးသည် ရိုးသားပြီး ဘုရားသခင်၏ အတွင်းကျကျ စစ်ဆေးခြင်းကို လက်ခံရမည်။ ဘုရားသခင်၏ အတွင်းကျကျ စစ်ဆေးခြင်းကို လက်မခံရဲသောသူတို့သည် ရိုးသားသောလူများ မဟုတ်သည့်အပြင် သူတို့သည် ဘုရားသခင်ကို စိတ်ရင်းအတိုင်း မယုံကြည်ကြပေ။ ဘုရားသခင်က လူတို့၏ အတွင်းကျဆုံး နှလုံးသားကို စစ်ဆေးကာ အရာအားလုံးကို စောင့်ကြည့်လေ့လာပြီး ဘုရားသခင်က စိတ်နှလုံးကို မြင်စဉ်တွင် လူက အပြင်ပန်းကိုသာ မြင်သည်ဟု လူတို့ အမြဲတမ်းပြောကြသော်လည်း လူတို့က ဘုရားသခင်၏ အတွင်းကျကျစစ်ဆေးခြင်းကို အဘယ့်ကြောင့် လက်မခံနိုင်ရသနည်း။ အဘယ့်ကြောင့် ဘုရားသခင်၏ နှုတ်ကပတ်တော်များကို နားထောင်ပြီး သူ့အား ကျိုးနွံနာခံခြင်း မရှိနိုင်ရသနည်း။ ဖြေရှင်းချက်မှာ လူတို့သည် စကားများနှင့် သြဝါဒများကိုသာ နားလည်ပြီး သမ္မာတရားကို မချစ်ကြခြင်းဖြစ်သည်။ လူအချို့က သန့်ရှင်းသော ဝိညာဉ်တော်၏ အလုပ်ကို အဘယ့်ကြောင့် ရရှိနိုင်စွမ်း လုံးဝ မရှိနိုင်ဘဲ၊ မည်သည့်ပျော်ရွှင်မှု၊ သို့မဟုတ် ငြိမ်သက်ခြင်းမျှ မရှိဘဲ အဘယ့်ကြောင့် အပျက်သဘောနှင့် စိတ်ဓာတ်ကျသော အခြေအနေ၌ အမြဲရှိနေရသနည်း။ ထိုသူတို့၏ အခြေအနေများကို သေချာစွာ ဆန်းစစ်ကြည့်ပါက သူတို့သည် အများအားဖြင့် မိမိ၏ အသိတရားကို သတိမူမိခြင်းမရှိ၊ ရိုးသားသော နှလုံးသားမရှိ၊ အစွမ်းအစ နိမ့်ပါးပြီးလျှင် သူတို့သည် သမ္မာတရားဆီသို့ ရောက်အောင် ကြိုးပမ်းအားထုတ်ခြင်း မရှိကြ၊ ထို့ကြောင့် သူတို့၏ အခြေအနေက ပုံမှန်ဖြစ်နိုင်ခဲလှသည်။ သမ္မာတရားကို ချစ်သောသူတို့မှာမူ ခြားနားလေသည်။ သူတို့သည် သမ္မာတရားလိုက်စားရာတွင် အမြဲ ကြိုးပမ်းအားထုတ်ကြကာ သမ္မာတရား၏ အစိတ်အပိုင်းများကို သူတို့နားလည်သည်နှင့်အမျှ သူတို့၏ အခြေအနေမှာ တိုးတက်သည့်အပြင် သမ္မာတရား၏ အစိတ်အပိုင်းများကို သူတို့ နားလည်သည်နှင့်အမျှ သူတို့သည် တကယ့်ပြဿနာများကို ဖြေရှင်းနိုင်စွမ်း ရှိကြသည်၊ ထို့ကြောင့် သူတို့၏ အခြေအနေက အစဉ်အတိုင်း တိုးတက်ပြီး ပို၍ပင် ပုံမှန်ဖြစ်လာကြသည်။ သူတို့အပေါ် မည်သည့်အရာ ဖြစ်ပျက်စေကာမူ သူတို့သည် အပျက်သဘောဆောင်ခဲလှပြီး ဘုရားသခင်၏ မျက်မှောက်တော်၌ အသက်ရှင်နိုင်ကြသည်။ သူတို့သည် အတွေ့အကြုံဆိုင်ရာ အချိန်ကာလတစ်ခုခုတစ်လျှောက်၌ တိုးတက်မှုများနှင့် အသိပညာကို အမြဲရရှိပြီး မိမိ၏တာဝန်ကို လုပ်ဆောင်ရာ၌ အောင်မြင်မှုများကို အမြဲရရှိကြသည်။ သူတို့သည် ဧဝံဂေလိတရားကို ဖြန့်ဝေရာ၌ လူတို့ကို ယုံကြည်လက်ခံအောင် စည်းရုံးနိုင်စွမ်း ရှိကြပြီး မိမိတို့၏တာဝန်က မည်သည့်အရာဖြစ်စေ ယင်းကို စည်းမျဉ်းနှင့်အညီ လုပ်ဆောင်ကြသည်။ ဤတိုးတက်မှုများမှာ အဘယ်ကလာသနည်း။ ဤသည်တို့မှာ ဘုရားသခင်၏ နှုတ်ကပတ်တော်များအား မကြာခဏ ဖတ်ရှုခြင်းနှင့် ဉာဏ်ပွင့်ခြင်း၊ အလင်းရခြင်းနှင့် သမ္မာတရားအား သိနားလည်မှုကို ရရှိခြင်းတို့အားဖြင့် စွမ်းဆောင်ရရှိထားသော ရလဒ်များ၊ သန့်ရှင်းသော ဝိညာဉ်တော်၏ အလုပ်အားဖြင့် ရရှိထားသော ရလဒ်များပင် ဖြစ်သည်။ သင်သည် ရိုးသားသောနှလုံးသား၊ လူသားမျိုးနွယ် ပိုင်ဆိုင်သင့်သည့် အသိတရားနှင့် ဆင်ခြင်တုံတရားတို့ကို ပိုင်ဆိုင်သောအခါမှသာ သန့်ရှင်းသော ဝိညာဉ်တော်က သင့်အပေါ် သူ၏အမှုကို ပြုနိုင်မည်ဖြစ်သည်။ သင်တို့အားလုံး၌ သန့်ရှင်းသော ဝိညာဉ်တော်၏ အလုပ်နှင့်ပတ်သက်သော စည်းမျဉ်းများအား နားလည်ခံယူတတ်ခြင်း ရှိကြသလော။ သန့်ရှင်းသော ဝိညာဉ်တော်က မည်သို့သော လူပုဂ္ဂိုလ်မျိုးအပေါ် သူ၏အမှုကို ပြုသနည်း။ သန့်ရှင်းသော ဝိညာဉ်တော်က စိတ်နှလုံး ရိုးသားသော သူတို့အပေါ်၌ အများအားဖြင့် သူ၏အမှုကို ပြုတတ်၏။ သူသည် အခက်အခဲများရှိပြီး သမ္မာတရားကို ရှာဖွေသောသူတို့အပေါ် အလုပ်လုပ်သည်။ ဘုရားသခင်သည် မည်သည့် လူ့သဘာဝမျှ မရှိသောသူ၊ မည်သည့် အသိစိတ် သို့မဟုတ် ဆင်ခြင်တုံတရားမျှ မရှိသောသူတို့ကို အလေးမထားပေ။ အကယ်၍ လူတစ်ဦးသည် ရိုးသားသော်လည်း သူ၏နှလုံးသားက ဘုရားသခင်ထံမှ အခိုက်အတန့် ဝေးကွာနေကာ၊ ပိုမိုကောင်းမွန်အောင် ကြိုးစားလိုစိတ်မရှိ၊ အပျက်သဘောဆောင်သော အခြေအနေ၌ ပိတ်မိနေလျက် ဤအရာအားလုံးကို ဖြေရှင်းရန် ဆုမတောင်းသည်သာမက သမ္မာတရားကို မရှာဖွေဘဲ ပူးပေါင်းလုပ်ဆောင်လိုစိတ်မရှိသည့် အခိုက်အတန့် မှောင်မိုက်ခြင်း၊ အခိုက်အတန့် အဆင့်နိမ့်ကျခြင်း ဟူသော ဤအခြေအနေ၌ ရှိနေလျှင် သန့်ရှင်းသော ဝိညာဉ်တော်က သူ၏အမှုကို မပြုချေ။ သူသည် အခြေခံအားဖြင့် လူ့သဘာဝအား သတိပြုခြင်း မရှိသောသူတစ်ဦးအတွက် အဘယ်မျှ ပို၍ပင် ယင်းသို့ မပြုဘဲနေမည်နည်း။ သူသည် ယင်းသို့ပြုမည် မဟုတ်သည်မှာ သေချာသည်။ ဘုရားသခင်သည် အသိတရားလည်း မရှိ၊ ဆင်ခြင်တုံတရားလည်း မရှိသော၊ သမ္မာတရားကို လုံးဝမချစ်သော ဤပုဂ္ဂိုလ်မျိုးနှင့် ပတ်သက်၍ မည်သည့်အရာ ပြုသနည်း။ သူသည် ထိုသူတို့ကို အလေးမထားချေ။ ဤလူတို့အတွက် မျှော်လင့်ချက်တစ်စုံတစ်ရာ ရှိသလော။ မျှော်လင့်ချက် တစ်မြူတစ်မျှင်မျှ မရှိပေ။ ထိုသူတို့အတွက် တစ်ခုတည်းသောထွက်ပေါက်မှာ အမှန်တကယ် နောင်တရရန်၊ ရိုးသားသောသူ ဖြစ်လာရန်သာဖြစ်ပြီး သို့မှသာ သူတို့သည် သန့်ရှင်းသော ဝိညာဉ်တော်၏အလုပ်ကို ရရှိနိုင်မည် ဖြစ်သည်။ လူတစ်ဦးသည် ရိုးသားသောသူ အဘယ်သို့ ဖြစ်လာနိုင်သနည်း။ ပထမဦးစွာ သင်၏နှလုံးသားကို ဘုရားသခင်အား ဖွင့်ဟပြီး သူ့ထံမှ သမ္မာတရားကို ရှာဖွေရမည်ဖြစ်ကာ သမ္မာတရားကို နားလည်သောအခါ ယင်းကို လက်တွေ့လုပ်ဆောင်ပြီး ဘုရားသခင်၏ ကြိုတင်စီစဉ်မှုများအား ကျိုးနွံနာခံနိုင်ပေမည်၊ ယင်းတို့အားလုံးမှာ ဘုရားသခင်အား သင်၏ နှလုံးသားအား ပေးအပ်ခြင်းသဘောပင် ဖြစ်သည်။ သို့မှသာ ဘုရားသခင်၏ လက်ခံခြင်းကို ရရှိနိုင်မည်။ သင်သည် ဦးစွာ သင်၏ ဇာတိပကတိကို ပုန်ကန်ကာ၊ မိမိ၏ ဝင့်ဝါခြင်းနှင့် မာနကို စွန့်လွှတ်ပြီးလျှင် မိမိ၏ ကိုယ်ကျိုးကို စွန့်လွှတ်ခြင်း၊ မိမိ၏တာဝန်၌ ကိုယ်ရောစိတ်ပါ နှစ်မြှုပ်ခြင်း၊ တာဝန်ကို ကျိုးနွံနာခံသော စိတ်နှလုံးဖြင့် လုပ်ဆောင်ခြင်းနှင့် ဘုရားသခင်ကို ကျေနပ်စေသရွေ့ မည်သည့်ဒုက္ခကို သင် ခံစားရစေကာမူ ကိစ္စမရှိဟု စိတ်နှလုံးထဲ၌ ယုံကြည်ခြင်း ရှိရမည်။ အကယ်၍ အခက်အခဲများကို သင်ကြုံတွေ့ပြီး ဘုရားသခင်ထံ သင်ဆုတောင်းလျက် သမ္မာတရားကို ရှာဖွေပါက သင့်နှလုံးသား၌ ငြိမ်သက်ခြင်းနှင့် ပျော်ရွှင်ခြင်း ရှိသည်ဖြစ်စေ မရှိသည်ဖြစ်စေ၊ သင်၌ ဤသက်သေ ရှိသည်ဖြစ်စေ မရှိသည်ဖြစ်စေ ဘုရားသခင် သင့်အား အဘယ်သို့လမ်းပြသည်ကို စောင့်ကြည့်လော့။ အကယ်၍ သန့်ရှင်းသော ဝိညာဉ်တော်၏ အလုပ်ကို ရရှိလိုပါက ဦးစွာ သင်သည် အမှန်တကယ် နောင်တရရမည်၊ မိမိကိုယ်ကို ဘုရားသခင်အား ပေးအပ်ရမည်၊ သူ၏မျက်မှောက်တော်၌ သင်၏ စိတ်နှလုံးကို ဖွင့်ဟရမည်ဖြစ်ပြီး သင် အမြတ်တနိုးရှိလှသော ကျော်ကြားမှု၊ အကျိုးအမြတ်နှင့် အဆင့်အတန်းကဲ့သို့သော အမှိုက်သရိုက်များကို စွန့်လွှတ်ရမည်။ အကယ်၍ သင်သည် ဤအရာများကို ဆက်၍ လိုက်လျှောက်နေပြီး ဘုရားသခင်ထံမှ ကြီးမားသော ကောင်းချီးများကို တောင်းခံချင်နေသေးလျှင် သူသည် သင့်ကို အသိအမှတ်ပြုမည်လော။ သန့်ရှင်းသော ဝိညာဉ်တော်၏အလုပ်၌ ကြိုတင်ပြဋ္ဌာန်းချက်များ ရှိသည်။ ဘုရားသခင်သည် မကောင်းမှုကို ရွံမုန်းသောဘုရား၊ သန့်ရှင်းသောဘုရား ဖြစ်၏။ အကယ်၍ လူတို့သည် တစ်ချိန်လုံး ရာထူးဂုဏ်ဒြပ်၊ အကျိုးအမြတ်နှင့် အဆင့်အတန်းကို အမြဲတစေ လိုက်လျှောက်နေပြီး ဤအရာများအား မစွန့်လွှတ်နိုင်ပါက၊ သူတို့၏ နှလုံးသားက ဘုရားသခင်အတွက် ပိတ်ဆို့ထားပါက၊ သူ့အား မဖွင့်ဟရဲပါက၊ သူ၏အလုပ်နှင့် လမ်းညွှန်မှုကို အမြဲတစေ ငြင်းပယ်နေပါက သူသည် ဘာမျှပြုလုပ်မည် မဟုတ်ပေ။ ဘုရားသခင်သည် ဤသို့ထိုသို့ ပြုရန် သင့်အား အတင်းအကျပ်ခိုင်းလျက် လူတိုင်းအပေါ်၌ သူ၏အမှုကို လုပ်ဆောင်စရာ မလိုပေ။ ဘုရားသခင်က သင့်အား အတင်းအကျပ်မခိုင်းချေ။ မကောင်းဆိုးဝါးများကသာ လူတို့ကို ဤသို့ထိုသို့ပြုရန် အတင်းအကျပ် ခိုင်းစေပြီး လူတို့ကို ထိန်းချုပ်ရန် ထိုသူကို အတင်းအဓမ္မပင် ဝင်ပူးတတ်သည်။ သန့်ရှင်းသော ဝိညာဉ်တော်၏ အလုပ်က အထူးတလည် နူးညံ့သည်မှာ သူက သင့်အား စေ့ဆော်သောအခါတွင် ယင်းကို သင်သည် ခံစားမိခြင်းပင် မရှိချေ။ သင်သည် မသိစိတ်အားဖြင့် နားလည်ပြီး နိုးကြားနေသယောင် ခံစားမိမည်။ ဤသည်မှာ သန့်ရှင်းသော ဝိညာဉ်တော်က လူတို့ကို စေ့ဆော်သည့်ပုံစံ ဖြစ်သည်။ ထို့ကြောင့် လူတစ်ဦးသည် သန့်ရှင်းသော ဝိညာဉ်တော်၏ အလုပ်ကို ရရှိလိုပါက အမှန်တကယ် နောင်တရပြီး အမှန်တကယ် ပူးပေါင်းဆောင်ရွက်ရမည် ဖြစ်သည်။

ဘုရားသခင်အား သင်၏နှလုံးသားကို ပေးအပ်ခြင်းအား သင် မည်သို့ပြုလုပ်ဆောင်ရွက်သနည်း။ သင့်အပေါ် အမှုအရာများ ဖြစ်ပျက်သောအခါ သင့်ကိုယ်သင် အမှီပြုမည်မဟုတ်ဟု ဘုရားသခင်အား အလေးအနက် ဝန်ခံသင့်သည်။ ဘုရားသခင်အား နှလုံးသားကိုပေးအပ်ခြင်းဟူသည်မှာ ဘုရားသခင်အား သင့်အိမ်၏ အရှင်သခင်အဖြစ် အခွင့်ပေးခြင်းသဘောဖြစ်သည်။ ထို့ပြင် သမ္မာတရားကို လက်တွေ့လုပ်ဆောင်ခြင်းမှ သင့်အား ဟန့်တားသည့် ဂုဏ်သတင်း၊ အဆင့်အတန်း၊ ဝင့်ဝါခြင်းနှင့် မာန်မာနကဲ့သို့သော အရာများအား စွန့်လွှတ်ရမည်၊ ဘုရားသခင်အား သင့်ကို ဦးဆောင်ခွင့်ပေးရမည်၊ သင့်နှလုံးသားကို သူ့အား ကျိုးနွံနာခံစေရမည်၊ သူ့အား သင့်နှလုံးသားကို အုပ်စိုးခွင့်ပြုရမည်၊ ထို့ပြင် သူ၏နှုတ်ကပတ်တော်များအတိုင်း လုပ်ဆောင်ရမည် ဖြစ်သည်။ ဇာတိပကတိက ပျော်မွေ့သော အရာများကို သင် စွန့်လွှတ်နိုင်ပြီး သင်သည် ဝန်ထုပ်များကို သယ်ဆောင်နေခြင်း မရှိတော့ဘဲ ထို့ထက် ကျိုးနွံနာခံသော နှလုံးသားဖြင့် သူ့ထံ ရောက်ရှိလာကြောင်း၊ သူ၏ နှုတ်ကပတ်တော်များအား နားထောင်ရန်နှင့် သူ၏ ကြိုတင်စီမံမှုများနှင့် အကြံအစည်များကို ကျိုးနွံနာခံရန် လိုလားနေကြောင်း၊ သူ့အား ပြုမူဆောင်ရွက်ခွင့်ပေးနေကြောင်း၊ သူ့အား ဦးဆောင်ခွင့်ပေးနေကြောင်း ဘုရားသခင်က မြင်တွေ့သည်နှင့်တစ်ပြိုင်နက်၊ ထိုသို့ဖြင့် သင်သည် ရိုးသားကြောင်းကို ဘုရားသခင်က မြင်တွေ့သည်နှင့်တစ်ပြိုင်နက် သန့်ရှင်းသော ဝိညာဉ်တော်က သူ၏အမှုကို ပြုမည်ဖြစ်သည်။ ဦးစွာ သင်သည် အမှန်တကယ် နောင်တရရမည်၊ သင့်နှလုံးသားကို ဘုရားသခင်ထံ ပြန်လှည့်ရမည်၊ သူ၏ရည်ရွယ်ချက်များကို အလေးထားမှုပြရမည်၊ ထို့ပြင် သမ္မာတရားလိုက်စားဖို့ ကြိုးပမ်းအားထုတ်ရမည် ဖြစ်သည်။ သင်သည် ခေါင်းမာဖို့ မဆိုထားနှင့်၊ အပျက်သဘောဆောင်၍၊ သို့မဟုတ် ပျင်းရိနေ၍ မရပေ။ အကယ်၍ သင်သည် သင့်အိမ်၏ အရှင်သခင်ဖြစ်ကာ၊ သင့်ကိုယ်ပိုင် ဦးစားပေးမှုများအတိုင်း လုပ်ဆောင်လျက် အမြဲတမ်း ဦးဆောင်လိုပါက ဤသည်မှာ မည်သို့သော စိတ်သဘောမျိုးနည်း။ ယင်းက မည်သို့သော အခြေအနေမျိုးနည်း။ ဤသည်မှာ ပုန်ကန်ခြင်းနှင့် ခုခံခြင်းပင်ဖြစ်၏။ ဘုရားသခင်က သင့်ကို ကယ်တင်ဖို့လိုသည်၊ သူက သင်မရှိဘဲ မဖြစ်နိုင်ဟု သင်ထင်သလော။ ထိုအတိုင်းဖြစ်သလော။ နောက်ဆုံးသော ကာလ၌ ဘုရားသခင်၏အလုပ်သည် အဘယ့်ကြောင့် တစ်ပါးအမျိုးသားထံသို့ ဦးတည်ခဲ့သနည်း။ သူသည် ယင်းကို ဣသရေလထဲ၌ အဘယ့်ကြောင့် မပြုရသနည်း။ သူသည် ယင်းကို ဘာသာရေးလောက၌ အဘယ့်ကြောင့် မပြုရသနည်း။ ယင်းမှာ ထိုသူတို့သည် ဘုရားသခင်အား လွန်စွာ ပုန်ကန်ခုခံသောကြောင့် သူသည် ဤအလုပ်ကို တစ်ပါးအမျိုးသားများထံ ဦးတည်ခြင်းပင် ဖြစ်သည်။ ဤကိစ္စကို ဘုရားသခင် မည်သို့ရှုမြင်သနည်း။ ဘုရားသခင်သည် သမ္မာတရားကို လက်ခံသောသူတို့ကို ကယ်တင်သည်။ ထိုသူတို့သည် ဘာသာရေးထဲမှနေ၍ သက်ဝင်မှု ပြောင်းလဲခြင်းခံရသည်ဖြစ်စေ၊ သို့မဟုတ် သူတို့သည် ဤအမှုကို လက်ခံသော ဘာသာတရားမရှိသူများဖြစ်စေ ဘုရားသခင်သည် သမ္မာတရားကို လက်ခံသောသူတို့အပေါ် ကရုဏာထားပြီး ကယ်တင်သည်။ ဤအကြောင်းအရာများအား သင်တို့အားလုံး ရှင်းလင်းကြသလော။ ဘုရားသခင်ပြုသော အရာတိုင်းသည် အဓိပ္ပာယ်အရှိဆုံးဖြစ်ပြီး ယင်းအထဲ၌ ဘုရားသခင်၏ စိတ်နေသဘောထားနှင့် ဉာဏ်ပညာ ပါရှိသည်။ လူတို့သည် ဘုရားသခင်၏ အလိုဆန္ဒများကို နားလည်သောအခါ၊ သို့မဟုတ် သူ၏ ကြိုတင်စီစဉ်မှုများကို ကျိုးနွံနာခံသောအခါ သူတို့၌ ဝါကြွားစရာ ဘာမျှမရှိသည်မှာ အမှန်ပင်။ သင်သည် တော်လှပြီ၊ သို့မဟုတ် သမ္မာတရားကိုချစ်သည်၊ သို့မဟုတ် သင်သည် အခြားလူတို့ထက် များစွာ ပိုသာလွန်သည်ဟု မထင်လေနှင့်။ ကိစ္စတစ်ခု၌ သင် တော်သောကြောင့် အခြားကိစ္စတစ်ခု၌ သင် သေချာပေါက် တော်လိမ့်မည်ဟု မဆိုလို၊ ထို့ကြောင့် အရာခပ်သိမ်း၌ မကြာခဏ ဆုတောင်းပြီး သမ္မာတရားကို ရှာဖွေရမည်ဖြစ်သည်။ သင်၏ လုပ်ဆောင်ချက်များအားလုံးက သင့်၌ ဘုရားသခင်ကို ကြောက်ရွံ့သော စိတ်နှလုံး ရှိမရှိ၊ ၎င်းတို့သည် သမ္မာတရားနှင့် ကိုက်ညီမှုရှိမရှိနှင့်၊ ၎င်းတို့က ဘုရားသခင်၏ ရည်ရွယ်ချက်များကို ဖြည့်ဆည်းနိုင်ခြင်းရှိမရှိ သိမြင်ဖို့အတွက် ဆန်းစစ်ရမည်ဖြစ်သည်။

သင်တို့၏ လူ့သဘာဝသည် လက်ခံနိုင်လောက်သော စံနှုန်းအထိ ရောက်သည်ဖြစ်စေ မရောက်သည်ဖြစ်စေ၊ သို့မဟုတ် ပုံမှန်အသိတရားနှင့် ဆင်ခြင်တုံတရား ဟူသော စံနှုန်းအထိ ရောက်သည်ဖြစ်စေ မရောက်သည်ဖြစ်စေ၊ ဘုရားသခင်သည် သမ္မာတရားကို လိုက်စားသောသူတို့ကိုသာ ကျေနပ်အားရခြင်း ရှိသည်။ သမ္မာတရားကို လိုက်စားခြင်းနှင့် အသက်ဝင်ရောက်မှုဟူသည် အဆုံးမရှိပေ။ အကယ်၍ လူတစ်ဦးသည် အသိတရားတစ်ခုကိုသာ ပိုင်ဆိုင်ပြီး သူ၏ အသိတရားအတိုင်း လုပ်ဆောင်ပါက ဤစည်းမျဉ်းသည် သမ္မာတရား၏စံနှုန်းကို မမီချေ။ ထိုသူတို့သည် သမ္မာတရားလိုက်စားဖို့ ကြိုးပမ်းအားထုတ်ဖို့ရန် အဖိုးအခလည်း ပေးရမည်၊ ဘုရားသခင်၏ တောင်းဆိုချက်များအတိုင်း ကျင့်ကြံပြုမူရမည် ဖြစ်ပြီး သူတို့၏တာဝန်ကို သူ၏ သတ်မှတ်ချက်များနှင့်အညီ ကောင်းစွာ ပြုလုပ်ရမည်ဖြစ်သည်။ ဤနည်းအတိုင်း လိုက်လျှောက်ခြင်းအားဖြင့်သာ အသက်ဝင်ရောက်မှုကို ရရှိနိုင်မည်၊ သမ္မာတရားကို နားလည်ပြီး ရယူနိုင်မည်ဖြစ်ပြီး ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်နိုင်မည်ဖြစ်သည်။ အသိတရားနှင့် ဆင်ခြင်တုံတရား အနည်းငယ်ကို ပိုင်ဆိုင်သည့် လူ့သဘာဝအနည်းငယ်ရှိသော လူတို့ရှိသဖြင့် သူတို့က “ငါ၏ အသိတရားအတိုင်း တာဝန်ကိုထမ်းဆောင်ခြင်းသည် ဘုရားသခင်နှင့် ထိုက်တန်သည်” ဟု တွေးထင်ကြသည်။ ဤသည်မှာ မှန်ကန်သလော။ ထိုအသိတရားစံနှုန်းက သမ္မာတရားကို အစားထိုးနိုင်သလော။ သင်၏ အသိတရားအတိုင်း ပြုမူခြင်းအားဖြင့် ဘုရားသခင်ကို ကျိုးနွံနာခံနိုင်သလော။ ဘုရားသခင်၏ အလိုတော်ကို လိုက်လျှောက်နိုင်သလော။ စာတန်ကို မုန်းတီးပြီး ပုန်ကန်နိုင်သလော။ ဘုရားသခင်ကို အမှန်တကယ် ချစ်နိုင်သလော။ စာတန်ကို အရှက်ရစေနိုင်သလော။ အသိတရားအတိုင်း လုပ်ဆောင်ခြင်းက စစ်မှန်သော သက်သေခံချက်ဟုတ်သလော။ ဤအရာတစ်ခုကိုမျှ မရရှိနိုင်ချေ။ အသိတရားစံနှုန်းကို မည်သည့်အရာက ဖြစ်စေသနည်း။ အသိတရားဟူသည်မှာ လူတစ်ဦး၏ စိတ်နှလုံးထဲ၌ရှိသော ခံစားချက်၊ စိတ်နှလုံး၏ တရားစီရင်မှုဖြစ်ပြီး ယင်းက သာမန် လူ့သဘာဝ၏ ဦးစားပေးမှုများကို ကိုယ်စားပြုသည်။ မကြာခဏပင် ဥပဒေအချက်များနှင့် အကျင့်စာရိတ္တဆိုင်ရာ အယူအဆများစွာကို အသိတရား၏ ခံစားချက်များအပေါ် အခြေပြုထားကာ၊ သို့ဖြစ်၍ အသိတရား၏ ခံစားချက်များသည် ဥပဒေအချက်များနှင့် အကျင့်စာရိတ္တဆိုင်ရာ အယူအဆများကို စံနှုန်းအဖြစ် အလွယ်တကူ အသုံးပြုလေသည်။ ထို့ကြောင့် အသိတရား၏ ခံစားချက်များသည် သမ္မာတရား၏ စံနှုန်းအောက်သို့ များစွာနိမ့်ကျလေသည်၊ ထို့ပြင် ယင်းတို့ကို စိတ်ခံစားမှုများက ကန့်သတ်လွှမ်းမိုးထားသည်၊ သို့မဟုတ် ၎င်းတို့သည် ကြားကောင်းသော စကားလုံးများ၏ လှည့်စားခြင်းနှင့် ဆုံးဖြတ်ချက်လွဲမှားစေခြင်းကို ခံရတတ်ကာ၊ ယင်းက အမှားများစွာကို ဖြစ်ပေါ်စေတတ်သည်။ အကယ်၍ လူတို့သည် သမ္မာတရားကို နားမလည်ပါက နတ်ဆိုးများ၏ လှည့်ဖြားခြင်းကို ခံရတတ်သည်၊ ထို့အပြင် စာတန်အား မိမိတို့အပေါ် အပြည့်အဝ အမြတ်ထုတ်ခွင့်ကိုလည်းပေးတတ်သည်။ ထို့ကြောင့် အသိတရားအတိုင်း လုပ်ဆောင်ခြင်းသည် ဘုရားသခင်၏ တောင်းဆိုချက်များကို လုံးဝမမီချေ။ သင်သည် သမ္မာတရားလိုက်စားဖို့ ကြိုးပမ်းအားထုတ်မှုလည်း ပြုရမည်။ သမ္မာတရားကို နားလည်ပြီး အခြေခံသဘောတရားများအတိုင်း တာဝန်ထမ်းဆောင်သောအခါမှသာ သင်သည် ဘုရားသခင်၏ သတ်မှတ်ချက်များကို ဖြည့်ဆည်းနိုင်မည်ဖြစ်သည်။ သမ္မာတရား၏ စံနှုန်းသည် အသိတရား၏ စံနှုန်းကို များစွာ ကျော်လွန်ပေသည်။ အကယ်၍ သင်၏အသိတရားအတိုင်း တာဝန်ကို လုပ်ဆောင်ရုံပြုပါက ဘုရားသခင်၏ အသိအမှတ်ပြုခြင်းကို သင်ရရှိနိုင်မည်လော။ မရရှိနိုင်ချေ။ အသိတရားက သမ္မာတရားကို အစားမထိုးနိုင်သောကြောင့် ဘုရားသခင်၏ သတ်မှတ်ချက်များကို မဆိုထားနှင့်၊ သင်၏ အသိတရားတိုင်း သင်၏တာဝန်ကို ထမ်းဆောင်ခြင်းဖြင့် သင် ကျေနပ်နေ၍ မရပေ။ ယင်းက ဘုရားသခင်၏ အသိအမှတ်ပြုခြင်းကို ထိုက်တန်စွာ မရရှိနိုင်ချေ။

သမ္မာတရားလိုက်စားရန်အလို့ငှာ သင့်တွင် ချို့တဲ့နေသော မည်သည့်သမ္မာတရားများက ဘုရားသခင်ကို လုံးလုံးလျားလျား ကျိုးနွံနာခံခြင်းမှလည်းကောင်း၊ ဘုရားသခင်ကို ကြောက်ပြီး မကောင်းမှုကို ရှောင်ကြဉ်ခြင်းမှလည်းကောင်း၊ သင်၏တာဝန်ကို သစ္စာရှိစွာ ထမ်းဆောင်ခြင်းမှလည်းကောင်း သင့်ကို ဟန့်တားနေသည်ကို တွေ့မြင်ရန် အရာရာတွင် သင့်ကိုယ်သင် ဆန်းစစ်ရမည်။ ထို့နောက် သင့်အနေဖြင့် လက်ခံနိုင်လောက်သော စံနှုန်းရောက်အောင် ပြုမူကျင့်ကြံသည်သာမက တစ်ချိန်တည်းတွင် လက်ခံနိုင်လောက်သော စံနှုန်းရောက်အောင် မိမိတာဝန်ကို လုပ်ဆောင်ဖို့အတွက် သင်၌ ကင်းမဲ့သော ထိုသမ္မာတရားနှင့် အလျင်အမြန် ပြင်ဆင်ရမည်ဖြစ်သည်။ လူအချို့သည် အခြားသူများ မကောင်းသောအရာ ပြုလုပ်သည်ကို မြင်ရသောအခါ တိုင်ကြားခြင်း၊ သို့မဟုတ် ဖော်ထုတ်ခြင်း မပြုသည့် လူမုန်းမခံချင်သူများ ဖြစ်ကြ၏။ ထိုသူတို့သည် ပေါင်းရသင်းရလွယ်ကူသလို စည်းရုံးသိမ်းသွင်းရ လွယ်ကူကြသည်။ သူတို့သည် အသင်းတော်အလုပ်ကို နှောင့်ယှက်သည့် အယောင်ဆောင် ခေါင်းဆောင်များနှင့် အန္တိခရစ်များကို နာခံကြသည်၊ မည်သူ့ကိုမျှ စိတ်မဆိုးစေသည့်အပြင် လှေနံနှစ်ဖက်နင်းလျက် အမြဲတမ်း အပေးအယူလုပ်တတ်သည်။ အပြင်ပန်းတွင် သူတို့၌ လူ့သဘာဝ ရှိသယောင်ထင်ရသည်။ အလွန်အကျွံ မပြု၊ အသိတရားနှင့် ဆင်ခြင်တုံတရား အနည်းငယ်ရှိသည်။ သို့သော် အချိန်အများစု၌ တိတ်တဆိတ်နေပြီး သူတို့၏ ထင်မြင်ချက်ကို မဖော်ပြကြပေ။ ထိုသို့သောလူတို့ကို သင်မည်သို့ နားလည်သဘောပေါက်သနည်း။ ထိုသူတို့သည် ကြည်သာပြေပြစ်ပြီး လှည့်ဖြားတတ်သည်မဟုတ်လော။ ဤသည်မှာ လူတို့ လှည့်ဖြားတတ်သည့်ပုံပင် ဖြစ်၏။ တစ်စုံတစ်ခုဖြစ်ပျက်သောအခါ ထိုသူတို့က ပေါ့ပါးစွာဖြင့် ထုတ်ဖော်ပြောဆိုခြင်း၊ သို့မဟုတ် ဖော်ပြခြင်းမရှိဘဲ အစဉ် နှုတ်ဆိတ်နေနိုင်သည်။ ဤသည်မှာ ထိုသူတို့သည် ဆင်ခြင်တုံတရားရှိသည်ဟု အဓိပ္ပာယ်မရပေ။ ထိုသို့ဖြစ်မည့်အစား ထိုသူသည် ကောင်းစွာ အယောင်ဆောင်ထားသည်၊ ဖုန်းကွယ်ထားသောအရာများ ရှိသည်၊ သူ၏ လိမ္မာပါးနပ်မှုက နက်နဲသည်ဆိုသည်ကို ပြ၏။ သင်သည် မည်သူ့ကိုမျှ ဖွင့်ဟခြင်းမရှိလျှင် ဘုရားသခင်ထံ ဖွင့်ဟနိုင်သလော။ ထို့ပြင် သင်သည် ဘုရားသခင်နှင့်ပင် စစ်မှန်မှုမရှိလျှင်၊ ဘုရားသခင်ကို မဖွင့်ဟနိုင်လျှင် သင်၏ စိတ်နှလုံးကို ဘုရားသခင်ထံ ပေးအပ်နိုင်သလော။ သေချာပေါက် မပေးအပ်နိုင်ပေ။ သင်သည် ဘုရားသခင်နှင့် စိတ်နှလုံး တစ်လုံးတစ်ဝတည်း မရှိနိုင်ဘဲ သင်၏ စိတ်နှလုံးကို ဘုရားသခင်နှင့် ဝေးကွာနေစေခြင်းဖြစ်သည်။ အခြားသူများနှင့် မိတ်သဟာယဖွဲ့သည့်အခါ သင်တို့သည် ပွင့်ပွင့်လင်းလင်း ရှိပြီး သင်တို့၏ စိတ်နှလုံးထဲတွင် အမှန်တကယ် ရှိသည့်အရာကို ပြောဆိုနိုင်သလော။ တစ်စုံတစ်ဦးသည် မိမိ၏ စိတ်နှလုံးထဲတွင် အမှန်တကယ် ရှိသည့်အရာကို အစဉ်သဖြင့် ပြောဆိုပါက၊ အမြဲတစေ ရိုးသားပွင့်လင်းစွာ ပြောဆိုပါက၊ ရိုးသားစစ်မှန်ပါက၊ မိမိ၏ တာဝန်ကို ထမ်းဆောင်စဉ်တွင် လုံးဝ ဝတ်ကျေတမ်းကျေ မလုပ်ပါက၊ ပြီးလျှင် မိမိ နားလည်သော သမ္မာတရားများကို လက်တွေ့လုပ်ဆောင်နိုင်ပါက ဤသူသည် သမ္မာတရားကို ရရှိရန် မျှော်လင့်ချက် ရှိလေသည်။ လူတစ်ဦးသည် မည်သူမျှ မိမိကို နားမလည်နိုင်စေရန် မိမိ၏ စိတ်နှလုံးကို အမြဲ ဖုံးကွယ်ထားပါက၊ အခြားသူများကို လှည့်ဖြားရန် မှားယွင်းသော အထင်အမြင်ကိုပင် ပေးပါက ၎င်းတို့သည် ကြီးစွာ အန္တရာယ်ရှိသည်၊ ၎င်းတို့သည် များစွာ ပြဿနာတက်နေပြီဖြစ်ပြီး ၎င်းတို့ သမ္မာတရားကို ရရှိရန် အလွန် ခက်ခဲလိမ့်မည် ဖြစ်သည်။ သင်သည် လူတစ်ယောက်၏ အလားအလာများကို သူ၏ နေ့စဉ် အသက်တာ၊ စကားများနှင့် လုပ်ရပ်များမှတစ်ဆင့် မြင်နိုင်သည်။ ဤလူသည် အစဉ် ဟန်ဆောင်နေလျှင်၊ အစဉ် သူများထက်သာသည့် ပုံစံပြုမူနေထိုင်လျှင် ဤလူသည် သမ္မာတရားကို လက်ခံသည့်သူမဟုတ်ပေ။ ထိုသူသည် အနှေးနှင့်အမြန် ထုတ်ဖော်ခံရပြီး ဖယ်ရှားရှင်းလင်းခြင်းခံရမည်။ သင်တို့အားလုံးသည် မည်သည့်လမ်းကြောင်းပေါ်၌ လျှောက်လှမ်းနေကြသနည်း။ ရိုးသားသူ၏ လမ်းကြောင်းကို လျှောက်လှမ်းခြင်းသည် မည်သည့်အခါမျှ အမှားမဟုတ်ပေ။ လူတချို့က “သင်သည် ညီအစ်ကိုမောင်နှမများအား သမ္မာတရားနှင့်ပတ်သက်၍ မိတ်သဟာယပြုပေးသောအခါ သင့်စိတ်နှလုံးထဲမှ ထင်မြင်ချက်များကို သူတို့အား အဘယ်ကြောင့် ပြောပြသနည်း။ ယင်းက မိုက်မဲသည်မဟုတ်လော” သို့မဟုတ် “ဆိုးယုတ်သောလူတို့နှင့် မယုံကြည်သူများကို ဖော်ထုတ်ခြင်းအားဖြင့် သင်သည် လူတို့ကို မကျေမနပ် ဖြစ်စေသည်မဟုတ်လော။ ဘုရားသခင်ကို ယုံကြည်သူတို့သည် လွန်စွာမိုက်မဲ၍မဖြစ်” ဟု ဆိုကောင်းဆိုကြမည်။ ဤစကားလုံးများကို ကြားပြီးနောက် သင် မည်သို့ခံစားရသနည်း။ သင်ပြောသင့်သည်မှာ “ရိုးသားသောလူတစ်ဦး ဖြစ်ရန်အတွက် အမှန်တရားကိုပြောခြင်းနှင့် စည်းမျဉ်းများအား စောင့်ထိန်းခြင်းသည် တော်သင့်သည်၊ လုံးဝ မိုက်မဲရာမကျပေ။ ဤသည်မှာ ဘုရားသခင်ထံ ရောက်လာသူတို့ လက်တွေ့လုပ်ဆောင်သင့်သော သမ္မာတရားဖြစ်၏။ ဘုရားသခင်ကို ယုံကြည်သူများသည် အရာခပ်သိမ်း၌ ဘုရားသခင်ကို ကျိုးနွံနာခံပြီး ကျေနပ်စေရမည်။ သမ္မာတရားအကြောင်းကို မိတ်သဟာယပြုပြီး မိမိစိတ်နှလုံးကို ဖွင့်ဟသည်မှာ မှန်ကန်သင့်တော်၏။ သမ္မာတရားနှင့်ပတ်သက်၍ မိတ်သဟာယပြုသောအခါ သင်၏ စစ်မှန်သောအခြေအနေ အကြောင်းကို ပြောပြရမည်။ ယင်းသည် အခြားသူများအတွက် အပြုသဘောဆောင်ပြီး သင့်အတွက် အကျိုးရှိလိမ့်မည်။ ဆိုးယုတ်သော လူတို့နှင့် မယုံကြည်သူများကို ဖော်ထုတ်ခြင်းသည် ဘုရားသခင်ရွေးကောက်ထားသော လူတို့၏ တာဝန်ဝတ္တရားပင် ဖြစ်သည်။ အခြားသူများအား မကျေမနပ်ဖြစ်စေမည်ကို ကြောက်နေလျှင် သင့်တာဝန်ကို ကောင်းစွာ လုပ်ဆောင်နိုင်မည်လော။ ဘုရားသခင် ရွေးကောက်ထားသော လူတို့သည် သမ္မာတရားစည်းမျဉ်းများကို စောင့်ထိန်းသင့်ပြီး ဆိုးယုတ်သောလူတို့ကို ဖော်ထုတ်ကာ မယုံကြည်သူများကို ဖော်ထုတ်သင့်သည်။ ရိုးသားသောလူတစ်ဦး ဖြစ်ခြင်းသည် သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းများကို စောင့်ထိန်းခြင်းပင်ဖြစ်သည်။ သမ္မာတရားကို လက်တွေ့မလုပ်ဆောင်သောသူတို့သည် ရိုးသားသောသူများ မဟုတ်သကဲ့သို့ စည်းမျဉ်းများအား မစောင့်ထိန်းသောသူများလည်း ထို့အတူဖြစ်သည်” ဟူ၍ဖြစ်၏။ ဤပြန်လည်ချေပချက်ကို မည်သို့ယူဆသနည်း။ အခြားသူများ မည်သို့ယူဆပါစေ ဘုရားသခင်ကို ယုံကြည်သူများသည် ရိုးသားသောလူတစ်ဦး ဖြစ်ခြင်း၊ သို့မဟုတ် သမ္မာတရားအား လိုက်လျှောက်ခြင်းလမ်းကြောင်းမှ ပြောင်းလဲ၍မရပေ။ သူတို့သည် အယောင်ဆောင် ခေါင်းဆောင်များ၊ အန္တိခရစ်များ၊ သို့မဟုတ် မယုံကြည်သူများ၏ လွှမ်းမိုးခြင်း သို့မဟုတ် ထိန်းချုပ်ခြင်း ခံ၍မရပေ။ သူတို့သည် အချိန်တိုင်းတွင် ဘုရားသခင်နောက် လိုက်ပြီး သူ၏နှုတ်ကပတ်တော်များကို နားထောင်ရမည်ဖြစ်ကာ ဘုရားသခင်၏ သတ်မှတ်ချက်များနှင့် အညီ ရိုးသားသောလူတစ်ဦး ဖြစ်ရမည်ဖြစ်သည်။ ဤသည်မှာ မှန်ကန်၏။ လူတစ်ဦးသည် ရိုးသားသောသူဖြစ်လာအောင် မည်သို့ လက်တွေ့လုပ်ဆောင်သင့်သနည်း။ သူတို့သည် မည်သည့် အကြောင်းအရာများတွင် မိမိ၏ လိမ်ညာခြင်း၊ လှည့်စားခြင်း၊ လှည့်ဖြားတတ်သော စိတ်သဘောထားတို့ကို ထုတ်ဖော်မိဦးမည်ကို တွေ့မြင်ရန်အတွက် မကြာခဏ မိမိကိုယ်ကို ဆင်ခြင်ရမည်။ မိမိကိုယ်ကို၊ မိမိ၏ လိမ်ညာသော ရည်ရွယ်ချက်များနှင့် လှည့်ဖြားတတ်သော ဖောက်ပြန်ပျက်စီးသည့် စိတ်နေသဘောထားတို့ကို သိကျွမ်းခြင်းအားဖြင့်သာလျှင် ဇာတိပကတိကို ပုန်ကန်နိုင်ပြီး ရိုးသားသောလူတစ်ဦး တဖြည်းဖြည်း ဖြစ်လာနိုင်လေသည်။ မိမိတို့၏ စိတ်နှလုံးများကို မည်သည့်အခါမျှ ဖွင့်မပြသော၊ အမှုအရာများကို ဖုံးကွယ်ရန်နှင့် ဖုံးဖိရန် အစဉ်သဖြင့် ကြိုးစားပြီး မိမိတို့သည် လေးစားဖွယ်ကောင်းသည်ဟု ဟန်ဆောင်သော၊ လူများက မိမိတို့ကို အထင်ကြီးစေရန် အစဉ်သဖြင့် အလိုရှိပြီး အခြားသူများကို မိမိတို့အကြောင်း အပြည့်အဝ သိခွင့်မပေးဘဲ လူတိုင်းက မိမိတို့ကို အားကျစေရန် ပြုလုပ်သော လူများသည် မိုက်မဲသည် မဟုတ်လော။ လူတို့နှင့်ပတ်သက်သော အမှန်တရားသည် အနှေးနှင့်အမြန်ဆိုသကဲ့သို့ ဖော်ထုတ်ခံရမည် ဖြစ်သောကြောင့် ဤလူများသည် အမိုက်မဲဆုံး ဖြစ်ကြလေသည်။ ဤကဲ့သို့ ကျင့်ကြံပြုမူခြင်းအားဖြင့် ၎င်းတို့သည် မည်သည့် လမ်းကြောင်းကို လျှောက်လှမ်းကြသနည်း။ ဤသည်မှာ ဖာရိရှဲတို့၏ လမ်းကြောင်း ဖြစ်ပေသည်။ ကြောင်သူတော်များသည် အန္တရာယ် ရှိသလော၊ မရှိဘူးလော။ ဤသူတို့သည် ဘုရားသခင် အမုန်းတီးဆုံးသော လူများ ဖြစ်ကြသည်၊ သို့ဖြစ်၍ ၎င်းတို့သည် အန္တရာယ် ရှိသည်ဟု သင်ထင်သလော၊ သို့မဟုတ် မရှိဘူးဟု သင် ထင်သလော။ ဖာရိရှဲများ အားလုံးသည် ပျက်စီးခြင်း လမ်းကြောင်းကို လျှောက်လှမ်းကြလေသည်။

သင့်အနေဖြင့် တစ်စုံတစ်ရာကို နားလည်စေရန်အလို့ငှာ သင့်ကို ဉာဏ်အလင်းပေးဖို့ သန့်ရှင်းသော ဝိညာဉ်တော် အမှုပြုသည့်အခါ၊ တစ်ခါတစ်ရံတွင် ယင်းက အလွန်လျင်မြန်စွာ ဖြစ်လာတတ်ကာ၊ အခြားအချိန်များတွင်မူ သင်သဘောပေါက်ဖို့ရန် တဖြည်းဖြည်း သင့်ကို ခွင့်မပြုမီ အတွေ့အကြုံတစ်ခုကို အချိန်တစ်ခုကြာ သန့်ရှင်းသော ဝိညာဉ်တော်က သင့်ကို ဖြတ်သန်းစေတတ်ပေသည်။ ယင်းမှာ မည်သည့်အရာကိုမျှ တွေ့ကြုံရန် သင့်အား မတောင်းဆိုခြင်း၊ သို့မဟုတ် သင့်အား စကားများနှင့် အယူဝါဒများကို နားလည်ခွင့်ပေးသည့်နောက် သူသည် အမှုပြုပြီးခြင်း မဟုတ်ပါပေ။ သန့်ရှင်းသောဝိညာဉ်တော်သည် မည်သည့် စည်းမျဉ်းများအားဖြင့် အလုပ်လုပ်ပါသနည်း။ သန့်ရှင်းသော ဝိညာဉ်တော်သည် သင်၏ ပတ်ဝန်းကျင်နှင့် စီစဉ်ဖွဲ့စည်းခြင်းအားဖြင့်လည်းကောင်း၊ လူများ၊ ဖြစ်ရပ်များနှင့် အမှုကိစ္စများကို စီစဉ်ဖွဲ့စည်းခြင်းအားဖြင့်လည်းကောင်း၊ ဤလူများ၊ ဖြစ်ရပ်များနှင့် အမှုကိစ္စများမှတစ်ဆင့် သင်ရင့်ကျက်စေဖို့နှင့် ဤအရာများ၊ ဤအတွေ့အကြုံများမှတစ်ဆင့် သမ္မာတရားကို သင်တဖြည်းဖြည်းချင်း နားလည်စေရန် စီစဉ်ခြင်းအားဖြင့်လည်းကောင်း အလုပ်လုပ်သည်။ သူသည် သင့်ကို လှုံ့ဆော်ဖို့ သို့မဟုတ် ဉာဏ်အလင်းပေးဖို့အတွက် ရိုးစင်းသော စကားလုံးအနည်းငယ်ကို ပေးသောအခါ၊ သို့မဟုတ် သေးငယ်သောအလင်းဖြင့် သင့်ကို ထောက်ပံ့သောအခါ သူသည် အမှုပြီးပြီ မဟုတ်ချေ။ ထို့ထက်၊ သူသည် သင့်အား သင်ခန်းစာများကို လေ့လာသင်ယူစေရန်နှင့်၊ သင့်အနေဖြင့် သမ္မာတရားအား တဖြည်းဖြည်းနားလည်ခြင်းနှင့် စစ်မှန်မှုထဲသို့ ဝင်ရောက်ခြင်းကို ရရှိနိုင်ရန်အလို့ငှာ ကိစ္စရပ်တိုင်း၊ ခြားနားသော ပတ်ဝန်းကျင်များနှင့် ခြားနားသော လူများ၊ ဖြစ်ရပ်များနှင့် အမှုအရာများကို တွေ့ကြုံခြင်းအားဖြင့် တဖြည်းဖြည်း တိုးတက်ကြီးထွားလာစေရန် အခွင့်ပေးလေသည်။ ထို့ကြောင့်၊ သန့်ရှင်းသော ဝိညာဉ်တော်သည် တကယ့်ကို သဘာဝကျသည့် အခြေခံသဘောတရားတစ်ခုဖြင့် အလုပ်လုပ်သည်၊ အလုပ်လုပ်အောင် မည်သည့်စေ့ဆော်မှု တစ်ခုမျှအသုံးမပြုဘဲ၊ လူသား၏ တိုးတက်မှုပုံစံနှင့် လုံးဝအညီ သူ အလုပ်လုပ်လေသည်။ သန့်ရှင်းသော ဝိညာဉ်တော်အလုပ်၏ စည်းမျဉ်းနှင့် အတိုင်းအတာတို့အရ လူတစ်ဦးသည် သူ၌ရှိသင့်သော လူ၏ ဆင်ခြင်တုံတရားနှင့် အသိတရား မရှိမဖြစ် အနည်းဆုံးပမာဏကိုမျှ မရှိပါက သန့်ရှင်းသော ဝိညာဉ်တော်၏ အလုပ်ကို ရယူနိုင်ပါမည်လော။ ဘုရားသခင်၏ လမ်းညွှန်မှုနှင့် အလင်းပေးခြင်းကို ရယူနိုင်ပါမည်လော။ လုံးဝ မရနိုင်ပေ။ ဤအရာအားဖြင့် ငါသည် ဘာကိုဆိုလိုသနည်း။ လူတို့က သူတို့သည် သမ္မာတရားကို လိုက်စားကြောင်း၊ သမ္မာတရားကို ပို၍ နားလည်ရမည်ဖြစ်ကြောင်း အမြဲတမ်း ပြောဆိုကြသော်လည်း ဘုရားသခင်အား သူတို့စိတ်နှလုံးကို ပေးအပ်ရမည်ဖြစ်ကြောင်း ဟူသောအရာကို သတိမမူမိကြချေ။ သူတို့က “ငါ၏ လူ့သဘာဝက မည်သို့ပင်ဖြစ်စေ၊ ငါ၌ အသိတရား ရှိသည်ဖြစ်စေ မရှိသည်ဖြစ်စေ၊ ငါ၏စိတ်နှလုံးကို ဘုရားသခင်အား အပ်နှံသည်ဖြစ်စေ မအပ်နှံသည်ဖြစ်စေ သမ္မာတရားကို ငါ ပို၍သာ လိုက်စားမည်၊ တရားဒေသနာများကို ပို၍ နားထောင်မည်၊ ဘုရားသခင်၏ နှုတ်ကပတ်တော်များကို ပို၍ဖတ်ပြီးလျှင် သမ္မာတရားအကြောင်း မကြာခဏ မိတ်သဟာယပြုမည်။ ထို့နောက်တွင် ငါ၏တာဝန်ကို လုပ်ဆောင်သောအခါ ကြိုးစားအားထုတ်မှု ပို၍ စိုက်ထုတ်ပြီး ပို၍ ဒုက္ခခံမည်ဖြစ်ကာ ယင်းက အဆင်ပြေလိမ့်မည်” ဟု ထင်တတ်ကြသည်။ သို့သော် ထိုသို့သောလူတစ်ဦးသည် အခြေခံတကာ့ အခြေခံအကျဆုံးအရာကို နားမလည်ခဲ့သည့်အပြင် မသိမြင်ပေ။ အကယ်၍ လူတစ်ဦးက သမ္မာတရားကို နားလည်ပြီး ရယူလိုပါက သူပိုင်ဆိုင်သင့်သည့် မရှိမဖြစ်အနိမ့်ဆုံးအဆင့်က မည်သည့်အရာဖြစ်ကြောင်း သင်တို့ ယခု နားလည်သလော။ (အသိတရားနှင့် ဆင်ခြင်တုံတရားဖြစ်သည်။) ရိုးရိုးရှင်းရှင်း ဆိုရလျှင် ယင်းမှာ အနိမ့်ဆုံးအားဖြင့် လူတစ်ဦးက ရိုးသားသော စိတ်နှလုံးကို ပိုင်ဆိုင်ရမည်ဟူ၍ဖြစ်သည်။ ရိုးသားသော စိတ်နှလုံးကို ပိုင်ဆိုင်သောသူတို့ကသာ သမ္မာတရားကို လက်ခံနိုင်သည်၊ ဘုရားသခင်၏ အကြံအစည်များကို ကျိုးနွံနာခံနိုင်ပြီးလျှင် သူတို့၏တာဝန်ကို ဘုရားသခင်၏ သတ်မှတ်ချက်များနှင့်အညီ လုပ်ဆောင်နိုင်သည်။ အကယ်၍ သင်သည် ရိုးသားသော စိတ်နှလုံးမရှိပါက ဘုရားသခင်၏ တောင်းဆိုချက်များကို မဖြည့်ဆည်းပေးနိုင်သည်သာမက ဖန်ဆင်းခံသတ္တဝါတစ်ဦး၏ တာဝန်ကို ကောင်းစွာ လုပ်ဆောင်နိုင်မည် မဟုတ်ပေ။ သင့်၌ ရိုးသားသော စိတ်နှလုံး မရှိပါက သင်သည် မည်သည့်အရာအမျိုးအစား ဖြစ်သနည်း။ ယင်းသည် သင်၌ လူ့သဘာဝ မရှိ၊ သင်သည် နတ်ဆိုးတစ်ဦးဖြစ်သည်ဟု ဆိုလိုသည်။ ရိုးသားသော စိတ်နှလုံးရှိခြင်း၏ သရုပ်သကန်များမှာ အဘယ်နည်း။ အနိမ့်ဆုံးအဖြစ် လူတစ်ဦးတွင် ကောင်းသော လူ့သဘာဝတစ်ခု ရှိရမည်ဖြစ်သည်။ လူတစ်ဦးသည် ကောင်းမွန်သော လူ့သဘာဝ၊ စစ်မှန်သော စိတ်နှလုံး၊ အသိစိတ်နှင့် ဆင်ခြင်တုံတရားတို့ ရှိသည့်အခါ၊ ဤသည်တို့မှာ မြင်၍မရ ထိတွေ့၍မရသည့် အနှစ်သာရမဲ့သောအရာများ သို့မဟုတ် မရေရာသောအရာများ မဟုတ်ဘဲ၊ ထို့ထက် ယင်းတို့သည် နေ့စဉ်အသက်တာတွင် မည်သည့်နေရာတွင်မဆို ရှာဖွေတွေ့ရှိနိုင်သည့် အရာများ ဖြစ်သည်။ ယင်းတို့သည် လက်တွေ့အရှိတရားနှင့် သက်ဆိုင်သည့် အရာများသာ ဖြစ်သည်။ လူတစ်ဦးသည် ကြီးမြတ်ပြီး စုံလင်သည်ဟု ဆိုပါစို့။ ဤသည်မှာ သင်မြင်နိုင်သည့် အရာတစ်ခုဖြစ်သလော။ စုံလင်ဖို့ သို့မဟုတ် ကြီးမြတ်ဖို့ ဆိုသည်မှာ မည်သည့်အရာဖြစ်သည်ကို သင် မမြင်နိုင်၊ မထိနိုင် သို့မဟုတ် စိတ်ပင်မကူးနိုင်ပေ။ သို့သော် တစ်စုံတစ်ဦးက တစ်ကိုယ်ကောင်းဆန်သည်ဟု သင် ပြောပါက၊ ထိုလူ၏ လုပ်ရပ်များကို သင် မြင်နိုင်သလော၊ ပြီးလျှင် သူသည် ဖော်ပြချက်နှင့် ကိုက်ညီပါသလော။ တစ်စုံတစ်ဦးသည် မှန်ကန်သော စိတ်နှလုံးတစ်ခုဖြင့် ရိုးသားသည်ဟု ပြောထားပါက၊ ဤအပြုအမူကို သင် မြင်နိုင်ပါသလော။ တစ်စုံတစ်ဦးသည် လှည့်ဖြားတတ်သည်၊ မရိုး‌ဖြောင့်သကဲ့သို့ ယုတ်ညံ့သည်ဟု ဆိုထားပါက၊ ထိုအရာများကို သင် မြင်နိုင်ပါသလော။ သင်၏ မျက်လုံးများကို သင်ပိတ်လျှင်ပင်၊ ထိုလူ၏ လူ့သဘာဝက သာမန်ဖြစ်သည် သို့မဟုတ် စက်ဆုပ်ဖွယ်ကောင်းသည် ဆိုသည်ကို သူ ပြောသည့်အရာနှင့် သူ ပြုမူပုံတို့မှတစ်ဆင့် သင် ခံစားနိုင်သည်။ ထို့ကြောင့်၊ “ကောင်းမွန်သော သို့မဟုတ် ဆိုးရွားသော လူ့သဘာဝ” ဆိုသည်မှာ အနှစ်သာရမဲ့သော စကားရပ်တစ်ခု မဟုတ်ပေ။ ဥပမာ တစ်ကိုယ်ကောင်းဆန်ခြင်းနှင့် ယုတ်ညံ့ခြင်း၊ ကောက်ကျစ်ဆိုးယုတ်ခြင်းနှင့် လှည့်ဖြားတတ်ခြင်း၊ မာနကြီးခြင်းနှင့် မိမိကိုယ်ကို အမှန်ထင်ခြင်းတို့ အားလုံးသည်လူတစ်ဦးနှင့် သင် ဆက်သွယ်လာချိန်တွင် အသက်တာ၌ သင် သိမြင်ခံစားနိုင်သည့် အရာများသာ ဖြစ်သည်။ ဤသည်တို့မှာ လူ့သဘာဝ၏ အပျက်သဘောဆောင်သော အရိပ်အယောင်များ ဖြစ်သည်။ ထို့ကြောင့် လူတို့ ပိုင်ဆိုင်သင့်သည့် ရိုးသားမှုနှင့် သမ္မာတရားကို ချစ်ခြင်းတို့ကဲ့သို့သော လူ့သဘာဝ၏ အပြုသဘောဆောင်သော အရိပ်အယောင်များကို နေ့စဉ်အသက်တာတွင် သိမြင်နိုင်ပါသလော။ လူတစ်ဦး၌ သန့်ရှင်းသော ဝိညာဉ်တော်၏ အလင်းပေးမှု ရှိမရှိ၊ ဘုရားသခင်၏ လမ်းညွှန်မှုကို ရနိုင်မရနိုင်၊ သန့်ရှင်းသော ဝိညာဉ်တော်၏အလုပ် ရှိမရှိ ဤအရာများအားလုံးကို သင်တွေ့နိုင်သလော။ ၎င်းတို့အားလုံးကို သင် ထိုးထွင်းသိမြင်နိုင်သလော။ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကို ရရှိရန်၊ ဘုရားသခင်၏ လမ်းပြမှုကို လက်ခံရရှိရန်၊ အရာအားလုံးတွင် သမ္မာတရားစည်းမျဉ်းများနှင့်အညီ လုပ်ဆောင်ရန် လူတစ်ယောက်သည် မည်သည့်အခြေအနေများကို ပိုင်ဆိုင်ရမည်နည်း။ ၎င်းတို့သည် ရိုးသားသော စိတ်နှလုံးရှိရမည်။ သမ္မာတရားကို ချစ်ရမည်။ အရာခပ်သိမ်းတွင် သမ္မာတရား ရှာဖွေရမည်။ နားလည်သည်နှင့် သမ္မာတရားကို လက်တွေ့လုပ်ဆောင်နိုင်ရမည်။ ဤအခြေအနေများ ရှိခြင်းသည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုရှိခြင်း၊ ဘုရားသခင်၏ နှုတ်ကပတ်တော်များကို နားလည်နိုင်ခြင်း၊ သမ္မာတရားကို အလွယ်တကူ လက်တွေ့လုပ်ဆောင်နိုင်ခြင်းဟု ဆိုလိုသည်။ လူတစ်ယောက်သည် ရိုးသားသောသူ မဟုတ်ဘဲ သူ၏ စိတ်နှလုံးတွင် သမ္မာတရားကို မချစ်လျှင် သန့်ရှင်းသောဝိညာဉ်တော်၏အလုပ်ကို ရရန် ခက်ခဲလိမ့်မည်။ သူ့အား သမ္မာတရားကို မိတ်သဟာယပြုပေးလျှင်ပင် အကျိုးရှိမည်မဟုတ်ပေ။ လူတစ်ယောက်သည် ရိုးသားသူဖြစ်သည်ကို သင် မည်သို့ သိနိုင်သနည်း။ သူသည် လိမ်ညာခြင်းနှင့် လှည့်စားခြင်း ရှိမရှိကိုသာ ကြည့်ရမည်မဟုတ်ဘဲ အရေးကြီးဆုံးမှာ သူက သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်ခြင်း ရှိမရှိကို ကြည့်ရမည်။ ယင်းသည် အရေးပါဆုံးအရာဖြစ်သည်။ ဘုရားသခင်၏ အိမ်တော်သည် လူတို့ကို အစဉ်ဖယ်ရှားရှင်းလင်းနေသည်။ ဤအချိန်တွင် များစွာတို့ကို ဖယ်ရှားရှင်းလင်းပြီးဖြစ်သည်။ ၎င်းတို့သည် ရိုးသားသူများမဟုတ်ပေ။ အားလုံးက လှည့်စားသောသူများ ဖြစ်ကြသည်။ ၎င်းတို့သည် မဖြောင့်မတ်သောအရာများကို နှစ်သက်ကြသည်။ သမ္မာတရားကို လုံးဝ မနှစ်သက်ကြပေ။ ဘုရားသခင်ကို ယုံကြည်သည်မှာ နှစ်မည်မျှပင် ကြာပါစေ ၎င်းတို့က သမ္မာတရားကို နားမလည်နိုင်ကြ၊ သို့မဟုတ် စစ်မှန်မှုထဲသို့ မဝင်နိုင်ကြပေ။ ထိုကဲ့သို့သောသူတို့သည် အမှန်တကယ် ပြောင်းလဲနိုင်စွမ်း ပို၍မရှိကြပေ။ ထို့ကြောင့် ၎င်းတို့ ဖယ်ရှားရှင်းလင်းခံရခြင်းသည် ရှောင်လွှဲ၍ မရသောအရာဖြစ်သည်။ လူတစ်ယောက်နှင့် သင် ထိတွေ့သောအခါ မည်သည့်အရာကို အရင်ဆုံး ကြည့်သနည်း။ သူသည် ရိုးသားခြင်းရှိမရှိ၊ သမ္မာတရားကို ချစ်မချစ်နှင့် သမ္မာတရားကို လက်ခံနိုင်ခြင်းရှိမရှိကို သိမြင်ဖို့အတွက် သူ၏စကားလုံးများနှင့် လုပ်ရပ်များကို ကြည့်လော့။ ဤအရာများက အရေးပါသည်။ လူတစ်ယောက်သည် ရိုးသားသူ ဟုတ်မဟုတ်၊ သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်ခြင်း ရှိမရှိကို သင် ဆုံးဖြတ်နိုင်သရွေ့ လူတစ်ယောက်၏ အနှစ်သာရကို အခြေခံအားဖြင့် သင်မြင်နိုင်သည်။ လူတစ်ဦး၏ နှုတ်သည် ချိုသာသော စကားများဖြင့် ပြည့်သော်လည်း စစ်မှန်သည့် မည်သည့်အရာကိုမျှ သူ မလုပ်ဆောင်ပါက စစ်မှန်သော တစ်စုံတစ်ရာ လုပ်ဆောင်ရန် အချိန်ကျလာသည့်အခါ၊ သူသည် မိမိကိုယ်ကိုယ်ကိုသာ တွေးပြီး အခြားသူများကို မည်သည့်အခါတွင်မျှ မတွေးပါက ဤသည်မှာ မည်သည့်လူ့သဘာဝမျိုး ဖြစ်သနည်း။ (တစ်ကိုယ်ကောင်းဆန်ခြင်းနှင့် ယုတ်ညံ့ခြင်းဖြစ်သည်။ သူသည် လူ့သဘာဝမရှိပေ။) လူ့သဘာဝ မရှိသည့် လူတစ်ဦးအတွက် သမ္မာတရား ရရှိဖို့ လွယ်ကူသလော။ သူ့အတွက် ခက်ခဲပေသည်။ ၎င်းအနေဖြင့် ဆင်းရဲဒုက္ခခံရန် သို့မဟုတ် အဖိုးအခအချို့ ပေးဆပ်ရန် လိုအပ်လာသောအခါတွင် သူက “သင်တို့တွေ ဤဆင်းရဲဒုက္ခနှင့် အဖိုးအခပေးခြင်း အားလုံးဖြင့် ဦးစွာ ရှေ့ဆက်ကြပါ၊ ရလဒ်များ အတော်များများ စွမ်းဆောင်ရရှိပြီးသည့်နောက်တွင်၊ သင်တို့နှင့် ကျွန်ုပ် လိုက်ပါပါမည်” ဟု တွေးလေသည်။ ဤသည်မှာ မည်သည့် လူ့သဘာဝမျိုး ဖြစ်သနည်း။ ထိုသို့သော အပြုအမူများကို စုပေါင်း၍ “လူ့သဘာဝ မပိုင်ဆိုင်ခြင်း” အဖြစ် သိရပေသည်။ အယောက်တိုင်းက ဖောက်ပြန်ပျက်စီးသော စိတ်သဘောထားတစ်ခု ရှိကြသော်လည်း၊ ပြဿနာတစ်ခုကို ကြုံရချိန်တွင်၊ အချို့သော လူတို့၏ အသိစိတ်သည် အလုပ်လုပ်လာကာ မိမိကိုယ်ကိုယ် အပြစ်တင်မှု ခံစားကြရလေသည်၊ ထို့ကြောင့် ၎င်းတို့သည် သူတို့၏ အသိစိတ်အတိုင်း လုပ်ဆောင်နိုင်စွမ်း ရှိကြသည်။ ၎င်းတို့က၊ “ကျွန်ုပ်သည် သမ္မာတရားကို လိုက်စားနေပြီး လူကောင်းတစ်ဦး ဖြစ်ရမည်” ဟု မပြောသော်လည်း၊ ၎င်းတို့က အလုပ်လုပ်သော အသိစိတ်တစ်ခု ရှိခြင်းအားဖြင့် စတင်ကြပြီး၊ သူတို့၏ အသိစိတ်အပေါ် အမှီပြုကာ “ကျွန်ုပ်သည် ဘုရားသခင်၏ ကျေးဇူးတော်နှင့် ရွေးကောက်ခြင်းကို ထိုက်တန်ရမည်” ဟု ပြောနိုင်စွမ်းရှိကြသည်။ ထို့ကြောင့် သူတို့၏ အသိစိတ်က အကျိုးသက်ရောက်မှု ရှိသောအခါ ၎င်းတို့သည် သမ္မာတရားကို လက်တွေ့လုပ်ဆောင်နိုင်စွမ်း ရှိကြသလော။ သေချာပေါက် မရှိပါ၊ သို့သော် သူတို့တွင် အနည်းဆုံး ဤဆန္ဒရှိပါက သူတို့အတွက် သမ္မာတရားကို လက်တွေ့လုပ်ဆောင်ရန် လွယ်ကူလာသည်၊ ယင်းမှာ လူတို့အနေဖြင့် သမ္မာတရားကို ရရှိရန်အတွက် အခြေခံအကျဆုံး အုတ်မြစ်ပင် ဖြစ်၏။ လူအချို့သည် အန္တရာယ်နှင့် ရင်ဆိုင်ရသောအခါ ပုန်းလျှိုးဖို့ရန်သာ အရေးစိုက်ကြသည်။ အချို့က အခြားသူများကို ကာကွယ်ပြီး မိမိကိုယ်ကို ဂရုမစိုက်ကြချေ။ သူတို့အပေါ် တစ်စုံတစ်ခု ဖြစ်ပျက်သောအခါ အချို့က တောင့်ခံကြပြီး အချို့က တွန်းလှန်တိုက်ခိုက်ကြသည်။ ဤသည်တို့မှာ လူ့သဘာဝထဲရှိ ကွဲပြားချက်များ ဖြစ်သည်။ သို့ဖြစ်၍ မည်သို့သောလူမျိုးသည် သမ္မာတရားကို ရရှိနိုင်ခြေရှိသနည်း။ လူများစွာတို့က ဘုရားသခင်ရှေ့မှောက်တွင် ခိုင်မာသော သန္နိဋ္ဌာန်များကို ချမှတ်ထားကြပြီး မိမိတို့၏ အသက်တာတစ်ခုလုံးကို သူ့အား ပေးအပ်ရန်၊ သူ့အတွက် မိမိကိုယ်ကို အသုံးခံရန်နှင့် အပြန်အလှန်အနေဖြင့် ဘာမျှမမျှော်ကိုးရန်အတွက် သစ္စာဆိုထားကြပြီး ဖြစ်သည်။ သို့သော် မကောင်းသည့် လူ့သဘာဝရှိသော လူတို့သည် မည်သည့်အခါတွင်မျှ အလျော့ပေးခြင်း သို့မဟုတ် သည်းခံခြင်းမရှိဘဲ အကျိုးအမြတ်အတွက် အမြဲ ရုန်းကန်နေကြပြီး၊ အသိစိတ်အတိုင်း မည်သည့်အခါတွင်မျှ ပြုမူနေခြင်း မရှိကြချေ။ ဤကဲ့သို့သော လူတစ်ဦးအတွက် သမ္မာတရား ရရှိဖို့ လွယ်ကူသလော။ သူ့အတွက် ဘုရားသခင်၏ စုံလင်စေခြင်းခံရဖို့ လွယ်ကူသလော။ (မလွယ်ကူပါ။) မည်သည့် လူစားမျိုးအတွက် ဘုရားသခင်အားဖြင့် စုံလင်စေခြင်းခံရရန်နှင့် သမ္မာတရား ရရှိရန် လွယ်ကူသနည်း။ (ကောင်းမွန်သော လူ့သဘာဝရှိသည့် လူများဖြစ်ပါသည်။) ကောင်းမွန်သော လူ့သဘာဝ ရှိခြင်းအတွက် စံနှုန်းရှိရမည်။ ယင်းသည် အလယ်အလတ်လမ်းကြောင်းကို လျှောက်လှမ်းခြင်း၊ အခြေခံသဘောတရားများကို မလိုက်နာခြင်း၊ မည်သူကိုမျှ စိတ်အနှောင့်အယှက်မဖြစ်စေဖို့ ကြိုးပမ်းအားထုတ်မှု၊ သင် သွားသည့် နေရာတိုင်းတွင် မျက်နှာလို မျက်နှာရ လုပ်ခြင်း၊ သင် တွေ့ဆုံသည့် လူတိုင်းကို ပြေပြစ်စွာ ဆက်ဆံခြင်းနှင့် လူတိုင်းကို သင့်အား အကောင်းပြောစေခြင်းတို့ မပါဝင်ပေ။ ဤသည်မှာ စံနှုန်းမဟုတ်။ ထိုသို့ဆိုလျှင် မည်သည်မှာ စံနှုန်းဖြစ်သနည်း။ ဘုရားသခင်နှင့် သမ္မာတရားကို ကျိုးနွံနာခံနိုင်ခြင်း ဖြစ်သည်။ ယင်းမှာ မိမိတို့၏ တာဝန်နှင့် အမျိုးမျိုးသော လူများ၊ ဖြစ်ရပ်များနှင့် အမှုအရာများအပေါ် မည်သို့ချဉ်းကပ်သည်နှင့် စပ်လျဉ်းရာတွင် စည်းမျဉ်းရှိခြင်းနှင့် တာဝန်ယူခြင်းတို့ဖြစ်သည်။ ဤသည်မှာ အားလုံးမြင်နိုင်လောက်အောင် ရိုးရှင်းပေသည်။ လူတိုင်းက မိမိတို့၏စိတ်နှလုံးထဲတွင် ဤအရာနှင့်ပတ်သက်၍ ရှင်းလင်းကြသည်။ ထို့အပြင် ဘုရားသခင်က လူတစ်ဦးစီတိုင်း၏ စိတ်နှလုံးများကို စိစစ်ပြီး ၎င်းတို့၏ အမှန်တကယ်ဖြစ်သော အခြေအနေကို သိသည်။ ၎င်းတို့ မည်သူဖြစ်ပါစေ၊ မည်သူမျှ ဘုရားသခင်ကို မလှည့်စားနိုင်ပေ။ အချို့သောသူတို့သည် မိမိတို့၌ လူ့သဘာဝကောင်းရှိသည်ဟု အစဉ် ကြွားဝါတတ်ကြ၏။ သူတို့သည် သူတစ်ပါးအပေါ် မကောင်းပြောခြင်း၊ သူတစ်ပါး၏ အကျိုးစီးပွားကို ထိခိုက်စေခြင်းနှင့် သူတစ်ပါး၏ ပစ္စည်းကို တပ်မက်ခြင်းတို့ကို မည်သည့်အခါမျှ မပြုလုပ်ဘဲ အကျိုးစီးပွားနှင့်ပတ်သက်၍ အငြင်းပွားမှုရှိသောအခါ၌ပင် သူတစ်ပါးထံမှ အမြတ်ထုတ်မည့်အစား အရှုံးခံလိုက်သည်ကို ပို၍နှစ်သက်ကြ၏။ အခြားသူအားလုံးကလည်း သူတို့ကို လူကောင်းများဟု ထင်မှတ်ကြ၏။ သို့သော်လည်း ဘုရားသခင်၏ အိမ်တော်၌ မိမိတို့၏ တာဝန်များကို ထမ်းဆောင်သောအခါ၌မူ သူတို့သည် မိမိတို့အတွက်သာ အစဉ် ကြံစည်လျက် ကလိမ်ကကျစ်ကျ၍ လည်ကြ၏၊ ဘုရားသခင်၏ အိမ်တော်၏ အကျိုးစီးပွားကို အလေးထားခြင်း တစ်စက်မျှမရှိသကဲ့သို့ ဘုရားသခင်၏ အရေးတကြီးဖြစ်မှုကို ဝေမျှခံစားခြင်းနှင့် ဘုရားသခင် တွေးတောသည့်အရာကို တွေးတောခြင်းလည်း မရှိသည့်အပြင် မိမိတို့၏ တာဝန်များအတွက် မိမိတို့၏ ကိုယ်ပိုင်အကျိုးစီးပွားကို ဘေးဖယ်ထားနိုင်ခြင်းလည်း မရှိပေ။ ၎င်းတို့၏ အကျိုးစီးပွားများကို ၎င်းတို့ လုံးဝ မစွန့်လွှတ်ကြချေ။ ဆိုးယုတ်သောလူများက မကောင်းမှု ကျူးလွန်နေကြသည်ကို ၎င်းတို့ မြင်သည့်အချိန်တွင်ပင်၊ ထိုသူတို့ကို မဖော်ထုတ်ကြချေ။ ၎င်းတို့သည် မည်သည့်စည်းမျဉ်းများ တစ်ခုတလေမျှ မရှိကြပေ။ ဤသည်မှာ မည်သည့် လူ့သဘာဝမျိုးဖြစ်သနည်း။ ကောင်းသောလူ့သဘာဝမဟုတ်ပေ။ ထိုသို့သောလူများ ပြောသည့်အရာကို အာရုံမစိုက်လေနှင့်။ သူအသက်ရှင် နေထိုင်သည့်အရာ၊ သူ ထုတ်ဖော်ပြသည့်အရာနှင့် သူ၏ တာဝန်များကို ဆောင်ရွက်ချိန်တွင် သူ၏သဘောထား မည်သည့်အရာ ဖြစ်သည် ဆိုသည့်အပြင် သူ၏ အတွင်းပိုင်းအခြေအနေ မည်သည့်အရာ ဖြစ်ပြီး သူ မည်သည့်အရာ ချစ်သည်ကို သင် မြင်ရမည်။ ၎င်းတို့၏ ကိုယ်ပိုင်ကျော်ကြားမှုနှင့် အကျိုးအမြတ်ကို ၎င်းတို့ချစ်ခြင်းသည် ဘုရားသခင်အပေါ် ၎င်းတို့သစ္စာရှိခြင်းထက် ပိုလွန်ပါက၊ ၎င်းတို့၏ ကိုယ်ပိုင် ကျော်ကြားမှုနှင့် အကျိုးအမြတ်ကို ချစ်ခြင်းသည် ဘုရားအိမ်တော်၏ အကျိုးစီးပွားများထက် သာလွန်ပါက၊ သို့မဟုတ် ၎င်းတို့၏ ကိုယ်ပိုင် ကျော်ကြားမှုနှင့် အကျိုးအမြတ်များကို ချစ်ခြင်းသည် ဘုရားသခင်ကို ၎င်းတို့ပြသည့် အရေးထားမှုထက် သာလွန်ပါက၊ ထိုသို့သောလူများသည် လူ့သဘာဝကို ပိုင်ဆိုင်ကြသလော။ ၎င်းတို့သည် လူ့သဘာဝရှိသည့်သူများ မဟုတ်ပေ။ သူတို့၏ အပြုအမူကို အခြားသူများနှင့် ဘုရားသခင်က မြင်နိုင်ပေသည်။ ထိုသို့သော လူတို့အတွက် သမ္မာတရားကို ရရှိဖို့ အလွန်ခက်ခဲပေသည်။

သမ္မာတရားကို မည်ကဲ့သို့သောလူစားမျိုးက ရရှိနိုင်ကြောင်းကို သင်တို့အားလုံး ယခု နားလည်သလော။ လူတိုင်းက သမ္မာတရားကို လိုက်စားလိုသည်၊ သူတို့အားလုံးက ဘုရားသခင်ကို ယုံကြည်ကြသည်၊ အတူစုဝေးပြီး တရားဒေသနာများကို နာယူကြသည်၊ မိမိတို့၏တာဝန်များကို လုပ်ဆောင်ပြီး သမ္မာတရားနှင့်ပတ်သက်၍ မိတ်သဟာယပြုကြသည်၊ သို့သော် လူအချို့သည် နှစ်အနည်းငယ်ကြာပြီးနောက် မိမိတို့၏ အတွေ့အကြုံနှင့်ဆိုင်သော သက်သေခံချက်များအကြောင်းကို ပြောပြပြီး ဘုရားသခင်အတွက် သက်သေခံနိုင်သော်လည်း လူတချို့ကမူ အတွေ့အကြုံနှင့်ဆိုင်သော သက်သေခံချက်များ လုံးဝ မရှိသကဲ့သို့ မည်သည့်တာဝန်ကိုမျှလည်း ကောင်းစွာ မလုပ်ဆောင်နိုင်ကြသည်မှာ အဘယ်ကြောင့်နည်း။ ကွာခြားချက်မှာ အဘယ်နည်း။ အမှန်တွင် ကွာခြားချက်မှာ သူတို့၏ လူ့သဘာဝကြားက ကွဲပြားခြင်းဖြစ်သည်။ လူအချို့က အသိတရားနှင့် ဆင်ခြင်တုံတရားရှိသော်လည်း အခြားသူတို့ကမူ မရှိချေ။ လူအချို့က သမ္မာတရားကို ချစ်သော်လည်း အခြားသူတို့ကမူ မချစ်ပေ။ သို့ဖြစ်၍ မည်ကဲ့သို့သော လူစားမျိုးက သမ္မာတရားကို အလွယ်တကူ ရရှိနိုင်သနည်း။ (ဘုရားသခင်အပေါ် စစ်မှန်သောသူ၊ ရိုးသားသောသူ၊ လူ့သဘာဝရှိသောသူ၊ အသိတရားနှင့် ဆင်ခြင်တုံတရား ရှိသောသူတို့ ဖြစ်ကြသည်။) ဤသည်မှာ အလွန် အရေးကြီး၏။ ယခုအခါတွင် သင်တို့သည် ယင်းကို နားလည်ကြပြီဖြစ်သဖြင့် ဤအရာကို စဉ်းစားသင့်သည်။ သမ္မာတရားကို နားလည်ခြင်းနှင့် ရရှိခြင်းသည် လူတို့၏ အသွင်အပြင်၊ အစွမ်းအစ၊ ပညာအဆင့်အတန်း၊ သူတို့၏ မွေးဇာတိ၊ အသက်အရွယ်၊ မိသားစု အသိုင်းအဝိုင်း၊ စွမ်းရည်များ၊ သို့တည်းမဟုတ် သူတို့ ကျွမ်းကျင်ပိုင်နိုင်သော အသက်မွေးဝမ်းကြောင်း ပညာရပ်တို့နှင့် ဆက်စပ်သလော။ ယင်းတို့က အခြေခံအားဖြင့် မဆက်စပ်ပါဟု သင်တို့ ဆိုနိုင်သည်။ လူအချို့က အစွမ်းအစ နိမ့်ကျသော်လည်း သူတို့ကိုယ်နှိုက်က အလွန် အားထားလောက်သည်။ သူတို့သည် စိတ်မချစရာမရှိ၊ လှည့်ဖြားခြင်းမရှိဘဲ မိမိ၌ ရှိသမျှစွမ်းအားကို အသုံးပြုသည့်အပြင် တာဝန်ကျေပွန်ပြီး အမှုအရာများအတွက် တာဝန်ယူတတ်ကြသည်။ အကယ်၍ သူတို့ အမှားလုပ်မိလျှင် သမ္မာတရားကို လက်ခံပြီး စည်းမျဉ်းများအတိုင်း လက်တွေ့လုပ်ဆောင်နိုင်ကြသည်။ အခက်အခဲများ ရှိသောအခါ သမ္မာတရားကို ရှာဖွေနိုင်ကြသည်။ မိမိတို့ တာဝန်ထမ်းဆောင်ခြင်း၏ ရလဒ်များက တိုး၍ကောင်းမွန်လာပြီး ဆုကျေးဇူးရှိသော လူတို့က သူတို့ကို အထင်သေးလျှင်ပင် ဤသို့သောလူစားမျိုးကို ဘုရားသခင် နှစ်သက်သည်။ ဘုရားသခင်သည် လူတို့ကို ကျေးဇူးတော် ပေးသနားပြီး သမ္မာတရားကို နားလည်သောအခွင့်ပေးသောအခါ သူသည် ထိုသူတို့၏ အပြင်ပန်းသဏ္ဌာန်၊ ပညာအဆင့်အတန်း၊ သူတို့အစွမ်းအစ၏ အရည်အသွေး၊ သို့တည်းမဟုတ် သူတို့၏ နှုတ်ရေးကောင်းခြင်းကို မကြည့်၊ ဤအရာတစ်ခုကိုမျှ ဘုရားသခင် မကြည့်ပေ။ လူအချို့က “ကျွန်ုပ်သည် စကားပြောနှေးကွေးပြီး နှုတ်လေးသော်လည်း စကားပြောရာမှာ စွမ်းရည်ပြည့်ဝသော လူတို့ကို မြင်ရသည်။ ကျွန်ုပ်သည် အရပ်လည်း မရှည်သကဲ့သို့ ထူးထူးခြားခြား ပုံလည်းမပေါက်လှပါ။ ပညာမတတ်သည့်အပြင် ကျွန်ုပ်၏ အစွမ်းအစက သိပ်မကောင်းလှပါ။ ယင်းသည် ကျွန်ုပ်ဇာတ်သိမ်းသွားပြီဟူသည့်သဘော မဟုတ်လော” ဟု ပြောတတ်ကြသည်။ ယင်းက မည်ကဲ့သို့သော အတွေးမျိုး ဖြစ်သနည်း။ ယင်းက ဘုရားသခင်အား နားလည်မှုလွဲမှားခြင်း မဟုတ်လော။ သင်သည် ဘုရားသခင်၏ ရည်ရွယ်ချက်များကို နားမလည်သည့်သဘော မဟုတ်လော။ (ဟုတ်ပါသည်။) ဤရှုထောင့်ကို ပိုင်ဆိုင်သော လူတို့သည် ပုန်ကန်လိုသည် မဟုတ်လော။ ထိုသူတို့သည် ဘုရားသခင်၏ ရည်ရွယ်ချက်များကို လုံးဝ နားမလည်ပေ။ သူတို့က ဘုရားသခင်၏ ကယ်တင်ခြင်းနှင့် စုံလင်အောင်ပြုပေးခြင်း ခံရသောသူတို့၊ သို့မဟုတ် သူ၏ ဉာဏ်အလင်းပေးခြင်းနှင့် ဦးဆောင်ခြင်းခံရသော သူတို့အားလုံးမှာ ဆုကျေးဇူးရှိကြသည်၊ ထိုသူတို့က ကောင်းမွန်စွာ စကားပြောဆိုနိုင်ကြသည်၊ ပညာကောင်းကောင်းတတ်ကာ အသိပညာ ရှိကြသည်၊ ထိုသူတို့အားလုံးမှာ ပါရမီရှင်များ ဖြစ်ကြသည်၊ ထို့အပြင် ဘုရားသခင်က ထိုသူတို့ကို နှစ်သက်သည်ဟု ထင်ကြသည်။ ဤသည်မှာ ဘုရားသခင်အား အသရေဖျက်ခြင်း မဟုတ်လော။ ထိုသူတို့က ဘုရားသခင်၏စိတ်ကို လုံးလုံး သဘောပေါက်နားလည်ခြင်း မရှိကြ။ လူတို့က ဘုရားသခင်သည် ဖြောင့်မတ်ပြီး လူတို့၏ စိတ်နှလုံးအတွင်းကျကျကို စောင့်ကြည့်လေ့လာသည်ဟု အမြဲပြောကြသည်၊ သို့သော် ထိုသူတို့အပေါ် အမှုအရာများဖြစ်ပျက်သောအခါ လူတို့သည် ဘုရားသခင်ကို နားလည်မှုလွဲကြသည်။ ယခု သင်သည် အနည်းငယ် ပိုနားလည်ပြီလော။ ဘုရားသခင်သည် လူတို့ကို ကြည့်သောအခါ ဘာကိုမြင်သနည်း။ သူသည် ထိုသူတို့၏ နှလုံးသားကို မြင်တွေ့သည်။ လူတို့ ပြောသည့်အရာနှင့် လုပ်သည့်အရာတိုင်းကို သူတို့၏ စိတ်နှလုံးက ထိန်းချုပ်လေသည်။ အကယ်၍ သင်၏ စိတ်နှလုံးက ရိုးသားလျှင် သင်သည် ကောင်းသော လူ့သဘာဝ ရှိမည်ဖြစ်သည်။ သင်သည် သမ္မာတရားကို တဖြည်းဖြည်း နားလည်နိုင်စွမ်း ရှိလာမည်၊ ဘုရားသခင်၏ သတ်မှတ်ချက်များကို အတိုင်းအတာတစ်ခုအထိ ဖြည့်ဆည်းနိုင်စွမ်း ရှိမည်ဖြစ်ပြီး ဘုရားသခင်၏ ရည်ရွယ်ချက်များကို အလေးထားမှု ပြနိုင်မည်ဖြစ်သည်။ အကယ်၍ သင်၏ စိတ်နှလုံးသည် လွန်စွာ လှည့်ဖြားတတ်ပြီး ကန့်သတ်ပိတ်ဆို့ထားကာ ခေါင်းမာနေလျှင်၊ သင်သည် အတ္တကြီးပြီး လူ့သဘာဝကောင်းမရှိဘဲ ဘုရားသခင် မည်သို့လုပ်ဆောင်သင့်သည်ဟု တွေးတောကာ အယူအဆများ၌ အမြဲတမ်း ပိတ်မိနေလျှင် သင်၏ အယူအဆများနှင့် မကိုက်ညီသည့် အရာတစ်ခုကို ကြုံတွေ့ရသောအခါ သင်သည် ဘုရားသခင်ကို နားလည်မှုလွဲမှားပြီး သူ၏ ရည်ရွယ်ချက်များကို မည်သည့်အခါမျှ နားမလည်လျှင် သမ္မာတရားကို သင်ရရှိနိုင်ပါမည်လော။ မရရှိနိုင်ပါ။ အဆုံးတွင် သမ္မာတရားကို သင်မရရှိနိုင်သောအခါ မိမိကိုယ်ကို အပြစ်တင်မည်လော၊ အခြားသူများကို အပြစ်တင်မည်လော၊ သို့မဟုတ် ဘုရားသခင် မတရားပါဟုဆိုကာ ဘုရားသခင်ကို စောဒကတက်မည်လော။ (ကျွန်ုပ်တို့သည် မိမိတို့ကိုယ်ကို အပြစ်တင်မည်။) မှန်၏၊ သင်တို့ မိမိကိုယ်ကို အပြစ်တင်မည်။ သို့ဆိုလျှင် ဤသို့သောလူတစ်ဦးသည် သမ္မာတရားကို ရရှိရန်အတွက် ဘာလုပ်သင့်သနည်း။ သူသည် သမ္မာတရားကို ရှာဖွေ၍ လက်တွေ့လုပ်ဆောင်ရမည်၊ ထို့အပြင် သတ်သတ်မှတ်မှတ် နည်းလမ်းများ၌ ပြုမူကျင့်ကြံပြီး လက်တွေ့လုပ်ဆောင်ရမည်။ အကယ်၍ သူသည် လက်တွေ့လုပ်ဆောင်ခြင်း မရှိဘဲ နားလည်ပါက သမ္မာတရားကို မရရှိနိုင်သေးချေ။ သင့်ကိုယ်ကျိုးအတွက် တစ်ကိုယ်ကောင်းဆန်ခြင်းနှင့် လှည့်ကွက်များသည် သင့်အထဲ၌ ပေါ်ထွက်လာပြီး ယင်းကို သင်သဘောပေါက်သောအခါ ယင်းကို ဖြေရှင်းဖို့ရန်အတွက် ဘုရားသခင်ကို ဆုတောင်းပြီး သမ္မာတရားကို ရှာဖွေသင့်ပေသည်။ သင်သတိပြုသင့်သည့် ပထမဆုံးအရာမှာ အနှစ်သာရအားဖြင့် ဤနည်းအတိုင်း လုပ်ဆောင်ခြင်းက သမ္မာတရားစည်းမျဉ်းများနှင့်ဆန့်ကျင်ကာ ယင်းသည် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော အပြုအမူဖြစ်သည်၊ ယင်းက အသိတရားနှင့် ဆင်ခြင်တုံတရား ရှိသောလူတို့ ပြုသင့်သည့်အရာ မဟုတ်ချေ။ သင့်ကိုယ်ပိုင် အကျိုးစီးပွားများနှင့် တစ်ကိုယ်ကောင်းဆန်မှုများကို ဘေးဖယ်ထားပြီး အသင်းတော်၏ အလုပ်ကို စဉ်းစားသင့်သည်။ ယင်းက ဘုရားသခင်၏ရည်ရွယ်ချက်များ နှင့် အညီ ဖြစ်၏။ ဆုတောင်းခြင်းနှင့် မိမိကိုယ်ကို ပြန်လည်ဆင်ခြင်ခြင်း ပြုလုပ်ပြီးနောက် ထိုသို့လုပ်ဆောင်ခြင်းသည် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသည်ကို သင်အမှန်တကယ် သဘောပေါက်ပါက မိမိကိုယ်ပိုင် တစ်ကိုယ်ကောင်းဆန်ခြင်းကို ဘေးဖယ်ခြင်းက လွယ်ကူလိမ့်မည်။ သင်၏ တစ်ကိုယ်ကောင်းဆန်ခြင်းနှင့် ကိုယ်ကျိုးအတွက် အကြံအစည်များကို သင်ဘေးဖယ်သောအခါ တည်ငြိမ်သွားသည်ဟု ခံစားရမည်၊ ငြိမ်သက်ခြင်းနှင့် ဝမ်းမြောက်ခြင်း ရှိမည်၊ ထို့အပြင် အသိတရားနှင့် ဆင်ခြင်တုံတရားရှိသော လူတစ်ဦးသည် အသင်းတော်၏ အလုပ်ကို စဉ်းစားသင့်ကြောင်း၊ ထိုသူသည် မိမိတို့၏ တစ်ကိုယ်ရေ ကိုယ်ကျိုးစီးပွားများအပေါ်၌သာ အာရုံမစူးစိုက်သင့်ကြောင်း၊ ယင်းက အလွန် တစ်ကိုယ်ကောင်း ဆန်ပြီး စက်ဆုပ်ဖွယ်ကောင်းကာ အသိတရား၊ သို့မဟုတ် ဆင်ခြင်တုံတရား ကင်းမဲ့မည်ဖြစ်ကြောင်း ခံစားရလိမ့်မည်။ ကိုယ်ကျိုးမငဲ့ဘဲ အသင်းတော်အလုပ်အတွက် စဉ်းစားခြင်းနှင့် ဘုရားသခင်အား ကျေနပ်စေရန် တစ်ခုတည်းအတွက်သာ အမှုအရာများကို လုပ်ဆောင်ခြင်းသည် တရားမျှတပြီး ဂုဏ်သိက္ခာရှိသည့်အပြင် သင့်အသက်ရှင်ခြင်းအပေါ် တန်ဖိုးတက်စေမည်ဖြစ်သည်။ ကမ္ဘာမြေပေါ် ဤသို့အသက်ရှင်ရင်း သင်သည် ပွင့်လင်းရိုးသားကာ၊ သာမန်လူ့သဘာဝနှင့် လူသား၏ စစ်မှန်သောပုံရိပ်ဖြင့် အသက်ရှင်နေခြင်းဖြစ်ပြီး သင်သည် လိပ်ပြာသန့်သည်သာမက ဘုရားသခင်က သင့်အပေါ် အပ်နှင်းထားသော အရာများအားလုံးနှင့်လည်း ထိုက်တန်ပေသည်။ သင်သည် ဤကဲ့သို့အသက်ရှင်လေ ပို၍တည်ငြိမ်သည်ဟု ခံစားရလေ၊ ပို၍ငြိမ်သက်ပြီး ဝမ်းမြောက်ကာ ပို၍ မျှော်လင့်ချက်ရှိသည်ဟု ခံစားရလေဖြစ်မည်။ သို့ဖြစ်လျှင် ဘုရားသခင်၌ မှန်ကန်သော ယုံကြည်မှုလမ်းကြောင်းပေါ် သင်စတင်လျှောက်လှမ်းနှင့်ပြီးဖြစ်လိမ့်မည် မဟုတ်လော။

တစ်ကိုယ်ကောင်းဆန်ခြင်း၊ စက်ဆုပ်ဖွယ်ကောင်းခြင်း၊ လှည့်ဖြားခြင်းနှင့် မုသားဟူသည့် လူတို့၏ ဖောက်ပြန်ပျက်စီးသော စိတ်သဘောထားတို့ကို ဖြေရှင်းနိုင်ခြင်း ရှိမရှိဟူသည်မှာ သူတို့သည် သမ္မာတရားကို လက်ခံနိုင်စွမ်း ရှိမရှိအပေါ် မူတည်သည်။ သမ္မာတရားကို လက်ခံနိုင်သောသူတို့အားလုံးက သူတို့၏ ဖောက်ပြန်ပျက်စီးသော စိတ်သဘောထားများကို မုန်းတီးရွံရှာသည်၊ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ကောင်းခြင်းအပြင် သူတို့၏ လှည့်ဖြားတတ်ခြင်းနှင့် မုသားများကို မုန်းတီးရွံရှာကြသည်။ ဤအရာများက သူတို့အား ညစ်ညမ်းအောင်လုပ်ခြင်းကိုဖြစ်စေ၊ ထိန်းချုပ်ခြင်းကိုဖြစ်စေ ခွင့်ပြုရန် အလိုမရှိကြပေ။ သမ္မာတရားကို ချစ်သောသူတို့သည် မိမိတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားများကို သိမြင်လာနေသရွေ့ သူတို့အနေဖြင့် ဤအပျက်သဘောဆောင်သော အမှိုက်သရိုက်ကို စွန့်ပစ်ရန် လွယ်ကူလေသည်။ သမ္မာတရားကို မချစ်သောသူတို့မှာ ဤအပျက်သဘောဆောင်သော အရာများကို ရတနာများသဖွယ် မှတ်ယူကြသည်။ ထိုသူတို့သည် မိမိကိုယ်ကျိုးကို အလွန်ခုံမင်ကြသည်၊ ဇာတိပကတိကို ပုန်ကန်ရန် အလိုမရှိကြသည့်အပြင် အလွန်ခေါင်းမာကြသည်။ ရလဒ်အားဖြင့် သူတို့သည် ဘုရားသခင်၏ ရည်ရွယ်ချက်များမှာ မည်သည့်အရာ ဖြစ်သည်ကို မည်သည့်အခါမျှ နားမလည်နိုင်သည်သာမက သူ့ကိုလည်း ကျိုးနွံနာခံနိုင်စွမ်း မရှိကြချေ။ ယင်းမှာ လူတို့သည် သမ္မာတရားကို ချစ်လည်းမချစ်၊ လက်လည်းမခံကြသောကြောင့် ဘုရားသခင်ကို နှစ်ပေါင်းများစွာ ထိုသို့သော နားဝေတိမ်တောင်ပုံစံဖြင့် ယုံကြည်နေကြခြင်းဖြစ်သည်။ သူတို့အနေဖြင့် သက်သေရပ်တည်ရမည့်အချိန် ရောက်သောအခါ သူတို့၏နှုတ်က ဆွံ့အပြီး ဘာမျှပြောနိုင်စွမ်း မရှိတော့ပေ။ လူတို့သည် သမ္မာတရားအကြောင်း တရားဒေသနာများကို နှစ်ပေါင်းများစွာ နာယူခဲ့ပြီးဖြစ်ကာ ဘုရားသခင်၏ စိတ်နေသဘောထားကို သူတို့ထံ အမြဲတမ်း သိစေခဲ့ပြီးဖြစ်သောကြောင့် သမ္မာတရားကို လိုက်စားသောသူတို့သည် ယင်းကို နားလည်ပြီးဖြစ်သင့်သည်၊ သို့သော် သမ္မာတရားကို မချစ်သောသူတို့မှာ ဘုရားသခင်၏ ရှေ့မှောက်တွင် မိမိကိုယ်ကို မဖွင့်ဟလိုကြချေ။ သူတို့၏ နှလုံးသားက ဇာတိပကတိ၏ နှစ်သက်လိုလားမှုများကို မစွန့်လွှတ်လိုကြသဖြင့် ဘုရားသခင်ထံ မိမိတို့ကိုယ်ကို ရိုးသားစွာဖွင့်ဟခြင်းကို တကယ်ပင် လက်တွေ့မလုပ်ဆောင်ဝံ့ကြချေ။ သူတို့သည် ဘုရားသခင်က လူတို့ကိုပေးသော ကျေးဇူးတော်ကို အနှောင်အဖွဲ့ကင်းစွာ ပျော်မွေ့လိုကြသည်။ သို့ရာတွင် ဘုရားသခင်ကို ကျေနပ်စေရန်အတွက် သမ္မာတရားကို လက်တွေ့ မလုပ်ဆောင်လိုကြချေ။ ဘုရားသခင်က “သင်သည် ငါ၏ ကျေးဇူးတော်ကို ရရှိလိုပါက၊ ဤသမ္မာတရားများကို ရရှိလိုပါက စည်းကမ်းသတ်မှတ်ချက်တစ်ခုသာရှိသည်။ သင်၏ ကိုယ်ကျိုးကို စွန့်လွှတ်ပြီး သင်၏ စစ်မှန်သောနှလုံးသားကို ငါ့အား ပေးရမည်” ဟူ၍ ပြောသည်။ လူတို့က ဤသတ်မှတ်ချက်တစ်ခုကိုပင် ဖြည့်ဆည်းနိုင်စွမ်း မရှိကြသည့်အပြင် ဘုရားသခင်၏ ကျေးဇူးတော်ကိုလည်းကောင်း၊ ငြိမ်သက်ခြင်းနှင့် ဝမ်းမြောက်ခြင်းကိုလည်းကောင်း တောင်းဆိုရန် အလိုရှိကြသေးကာ သမ္မာတရားကို ရယူလိုကြသည်။ သို့သော် သူတို့၏ စစ်မှန်သော နှလုံးသားကို ဘုရားသခင်အား မပေးလိုကြပေ၊ သို့ဖြစ်၍ သူတို့သည် အဘယ်သို့သော လူစားမျိုးနည်း။ စာတန်၏အမျိုးပင် မဟုတ်ကြသလော။ ၎င်းတို့သည် တစ်ချိန်တည်းတွင် နှစ်မျိုးစလုံး ဖြစ်နိုင်သလော။ အမှန်စင်စစ် မဖြစ်နိုင်ပါ။ ဘုရားသခင်၏ ရည်ရွယ်ချက်များကို သင်နားလည်သည်ဖြစ်စေ၊ နားမလည်သည်ဖြစ်စေ ကိုယ်တော်၏ စိတ်နေသဘောထားကို လူတို့ထံ အမြဲတမ်း ပွင့်ပွင့်လင်းလင်း သိစေပြီးဖြစ်သည်။ အကယ်၍ လူတစ်ဦးက သမ္မာတရားကို လုံးဝ လက်မခံပါက၊ သို့တည်းမဟုတ် သမ္မာတရားကို နားလည်သော်လည်း လက်တွေ့လုပ်ဆောင်ခြင်း မရှိပါက ယင်းက သူတို့သည် အလွန်ခေါင်းမာပြီး ဘုရားသခင်အား သူတို့နှလုံးသားကို ပေးအပ်ထားခြင်း မရှိသောကြောင့်ဖြစ်သည်။ ထို့ကြောင့် သူတို့သည် သမ္မာတရားကို မည်သည့်အခါမျှ ရယူနိုင်စွမ်း မရှိကြသည်သာမက ဘုရားသခင်၏ စိတ်နေသဘောထားကိုလည်း သိမြင်လာနိုင်စွမ်း မရှိကြပေ။ ဤသည်မှာ ဘုရားသခင်က လူတို့ကို မတရားဆက်ဆံသောကြောင့် မဟုတ်ချေ။ လူတို့က “ဘုရားသခင်သည် သူအလိုရှိသူကို ကရုဏာဖြင့် ဆက်ဆံသည်” ဟူသော ဆိုရိုးအတိုင်း ဘုရားသခင်ကို မကြာခဏ ကိုးကားကြသည်၊ သို့သော် ဤစကားရပ်၏ ဆိုလိုရင်းကို သူတို့ နားမလည်ကြချေ။ ဆန့်ကျင်ဘက်အနေဖြင့် သူတို့က ဘုရားသခင်ကို နားလည်မှုလွဲကြသည်။ သူတို့က ကျေးဇူးတော်သည် ဘုရားသခင်ထံမှ လာသည်၊ ယင်းကို သူအလိုရှိသူအား ပေးသည်၊ ထို့အပြင် ကိုယ်တော်သည် သူအလိုရှိသူအပေါ် ကောင်းမြတ်သည်ဟု ထင်တတ်ကြသည်။ ဤသည်မှာ မှန်ကန်သလော။ ယင်းက လူသား၏ အယူအဆများနှင့် စိတ်ကူးစိတ်သန်းများ မဟုတ်လော။ ဘုရားသခင်သည် လူတို့ကို သူတို့၏ အနှစ်သာရအပေါ် မူတည်၍ ဆက်ဆံသည်။ လူတို့သည် ဘုရားသခင်၏ ရည်ရွယ်ချက်များကို အလေးထားနိုင်ပြီး သမ္မာတရားကို လက်ခံနိုင်သောအခါ ဘုရားသခင်၏ ကောင်းချီးပေးခြင်းကိုခံရသည်။ အကယ်၍ လူတို့သည် သမ္မာတရားကို လက်မခံဘဲ ဘုရားသခင်ကို ခုခံပါက ရလဒ်က ကွဲပြားသွားမည်။ အမှန်တရားမှာ ဘုရားသခင်သည် လူတိုင်းအပေါ် မျှတပြီး သူတို့ကို စည်းမျဉ်းနှင့်အညီ ဆက်ဆံသည်၊ မိမိ၏စိတ်နှလုံးများ အလွန်မာကျောသော လူသားမျိုးနွယ်တစ်စုရှိသောကြောင့် ဘုရားသခင်သည် သူတို့ကို ခြားနားစွာ ဆက်ဆံမှဖြစ်မည်။ လူတစ်ဦးစီအပေါ် ဘုရားသခင်ပြုသော အရာများမှာ ကွဲပြားပြီး ယင်းက သူသည် အမှုအရာများကို အခြေခံသဘောတရားများအတိုင်း ပြုလုပ်ကြောင်း ရှင်းပြသည်။ ဘုရားသခင်သည် လူတစ်ဦးစီအပေါ် ဖြောင့်မတ်သည်။ ဥပမာအားဖြင့် သမ္မာတရားကို ရှာဖွေရန်အတွက် ဘုရားသခင်ရှေ့မှောက်သို့ မလာသောလူများစွာ ရှိသည်။ ထိုသူတို့သည် မိမိတို့အတွက် ကောင်းမွန်သော ဘဝနှင့် အနာဂတ်ကို တည်ဆောက်ရန် ကိုယ်ပိုင်လက်နှစ်ဖက်ကိုသာ အားထားလိုကြသည်။ သူတို့သည် မိမိ၏ကိုယ်ပိုင် ကံကြမ္မာနှင့် အနာဂတ်ကို ထိန်းချုပ်လိုကြပြီး မိမိကံကြမ္မာအား ထိန်းချုပ်နိုင်ခြင်းသည် မိမိတို့လက်ထဲ၌သာရှိသည်ဟု ယူဆကြသည်။ သူတို့သည် ဘုရားသခင်၏ အချုပ်အခြာအာဏာနှင့် အကြံအစည်များကို လက်မခံသကဲ့သို့ သူ့အား ကျိုးနွံနာခံခြင်း မရှိကြဘဲ သူတို့ကို ကျေနပ်စေရန် ဘုရားသခင်ကို အလိုရှိကြသည်။ သူတို့သည် မှောက်မှား၍ ကျရှုံးသောအခါ ဘုရားသခင် မတရားပါဟု မကျေမနပ်ပြောကြသည်။ ယင်းက အသိတရားရှိသလော။ ထိုသူတို့သည် လွန်စွာ ပညာမဲ့ပြီး ခေါင်းမာကြ၏။ သို့သော် မိမိကိုယ်ကို တော်လှသည်ဟု အမြဲထင်ကြသည်။ သူတို့က “လူအချို့က သူတို့မိသားစုကို စွန့်လွှတ်ကြကာ မည်သည့်အရာကိုမျှ မလိုချင်ကြပေ။ သူတို့တစ်ဘဝလုံး သူတို့၏တာဝန်ကို လုပ်ဆောင်ကြကာ ဘုရားသခင်အား သူတို့၏ စစ်မှန်သော နှလုံးသားကို ပေးအပ်ကြပြီး သူတို့ ဘာပြန်ရသနည်း။ အနာဂတ်တွင် ဘုရားသခင်က ဘာလုပ်မည်ကို သူတို့မသိသော်လည်း အရာရာကို ဆက်ကပ်ကြကာ မိမိကိုယ်ကို ထွက်ပေါက်မပေးကြချေ။ ဤလူတို့သည် အလွန်မိုက်မဲကြပေ၏။ ကြည့်ပါ၊ ကျွန်ုပ် အဘယ်မျှ တော်သနည်း၊ ဤနည်းလမ်းကို ကျွန်ုပ်လိုက်၏။ ကျွန်ုပ်က လှေနံနှစ်ဖက်နင်းသည်။ မည်သည့်အရာကိုမျှ စွန့်လွှတ်စရာ မလိုသကဲ့သို့ မည်သည့်အရာ၌မျှ နှောင့်နှေးစရာ မရှိသည့်အပြင် အဆုံးတွင် ကျွန်ုပ်သည် ကယ်တင်ခြင်းကို ခံရမည်” ဟု ထင်တတ်ကြသည်။ ဤလူသည် တော်သလော၊ သို့မဟုတ် သူသည် လူမိုက်တစ်ယောက်လော။ (လူမိုက်တစ်ယောက်ဖြစ်သည်။) ထိုသူသည် လူမိုက်တစ်ယောက်ဖြစ်သည်မှာ အမှန်ပင်။ တစ်ဦးနှင့်တစ်ဦး နှိုင်းယှဉ်ရလျှင် တော်သောသူတို့နှင့် မသိနားမလည်၍ ခေါင်းမာသောလူတို့မှာ သူတို့၏ လူ့သဘာဝ၌ ကွာခြား၏။ တော်သောသူတို့တွင် ကောင်းသော လူ့သဘာဝရှိကာ၊ မသိနားမလည်၍ ခေါင်းမာသော လူတို့တွင် ဆိုးဝါးသော လူ့သဘာဝရှိသည်။ တော်သောလူတို့က သမ္မာတရားကို လက်ခံသော်လည်း မသိနားမလည်၍ ခေါင်းမာသော လူတို့က လက်မခံကြသဖြင့် သူတို့၏ အဆုံးသတ်များက ခြားနားမည်ဖြစ်သည်။

မိမိ၏တာဝန်ကို လုပ်ဆောင်ရာ၌ အဓိက လူအမျိုးအစား နှစ်မျိုးရှိသည်။ တစ်ဦးမှာ မိမိကိုယ်ကို ဘုရားသခင်အတွက် စိတ်ရင်းအတိုင်း အသုံးခံသောသူဖြစ်ကာ၊ နောက်တစ်ဦးမှာ မိမိအတွက် ထွက်ပေါက်တစ်ခုကို အမြဲဖွင့်ထားသောသူမျိုး ဖြစ်သည်။ မည်သည့်လူစားမျိုးကို ဘုရားသခင် အသိအမှတ်ပြုပြီး ကယ်တင်မည်ဟု သင်တို့ထင်ကြသနည်း။ (ဘုရားသခင်အတွက် စိတ်ရင်းအတိုင်း မိမိကိုယ်ကို အသုံးခံသောသူတို့ ဖြစ်ကြသည်။) ဘုရားသခင်သည် သူ့အတွက် မိမိကိုယ်ကို စိတ်ရင်းအတိုင်း အသုံးခံသော လူတို့ကို ရယူလိုသည်။ အမှန်တွင် ဘုရားသခင်သည် လူတို့အပေါ် တောင်းဆိုချက်များစွာ မရှိချေ။ လူတို့သည် မိမိတို့၏ တာဝန်ကို လုပ်ဆောင်သောအခါ စိတ်ရင်းအတိုင်းလုပ်ဆောင်ရန်သာ သူ တောင်းဆိုသည်။ သူသည် သင်၏ တစ်ကိုယ်ရေအကျိုးအမြတ်ကို နုတ်ယူသွားလိုသည်မဟုတ်ပေ။ ဘုရားသခင်သည် သင်၏တာဝန် ထမ်းဆောင်ရာ၌ လေ့ကျင့်ပေးဖို့ရန်နှင့် စွမ်းရည်မျိုးစုံကို တိုးတက်စေဖို့ရန် သင်တို့အား အခွင့်အရေးများကို ပေးခဲ့ပြီဖြစ်ပြီး သူလိုချင်သောအရာမှာ လူတို့၏ ရိုးသားမှန်ကန်မှုဖြစ်သည်။ သင့်တာဝန်ကို မည်သည့်နေရာ၌ လုပ်ဆောင်ပါစေ၊ သို့မဟုတ် သင့်တာဝန်က မည်သည့်အရာဖြစ်ပါစေ၊ ဘုရားသခင်သည် သင်၏ ဆုကျေးဇူးများနှင့် စွမ်းရည်များကို တိုးတက်အောင်လုပ်ဖို့ အကြီးမားဆုံး နယ်ပယ်ကို သင့်အား ပေးအပ်ထားပြီဖြစ်ပြီး အဆုံးတွင် ဘုရားသခင်သည် ပတ်ဝန်းကျင်နှင့် တာဝန်မျိုးစုံ၌ သမ္မာတရားကို ရရှိရန်၊ သူ၏ ရည်ရွယ်ချက်များကို နားလည်ရန်နှင့် လူသားတစ်ဦး၏ အသွင်သဏ္ဌာန်အတိုင်း အသက်ရှင်နေထိုင်ရန် သင့်ကို အခွင့်ပေးလိုသည်။ ဤသည်မှာ ဘုရားသခင်၏ ရည်ရွယ်ချက်ဖြစ်၏။ ဘုရားသခင်က သင့်ထံမှ အရာရာကို နုတ်ယူလိုသည်မဟုတ်၊ ထို့ထက် သူသည် သင့်အတွက် အရာရာကို စုံလင်စေလိုသည်။ သင့်ကို အရာအားလုံးကို ပေးအပ်လိုခြင်း ဖြစ်သည်။ လူအချို့က အမြဲတမ်း သဘောထား ကျဉ်းမြောင်းကြသည်။ ထိုသူတို့သည် လောကီကမ္ဘာတွင် အသက်မွေးဝမ်းကျောင်းပညာကို လေ့လာဆည်းပူးထားကြသောအခါ မိမိတို့တာဝန်ကို လုပ်ဆောင်လျှင် သူတို့၏ အသက်မွေးဝမ်းကျောင်းပညာရပ် အားလုံးကို လျစ်လျူရှုထားပြီးဖြစ်မည်ဟု ထင်ကြသည်။ အကယ်၍ ယင်းကို အသုံးမပြုဘဲ ပစ်ထားခဲ့လျှင်လည်း ယင်းက ဆုံးရှုံးသွားသည်နှင့် အမှန်ပင် ညီမျှမည်လော။ သင့်တာဝန်ကို ယခုထမ်းဆောင်ခြင်းအားဖြင့် သမ္မာတရားနှင့် အသက်ကို ရရှိမည်ဖြစ်သည်။ နှိုင်းယှဉ်ကြည့်ရလျှင် မည်သည်က ပို၍ တန်ဖိုးရှိသနည်း။ အသုံးမဝင်ဘဲ လျစ်လျူရှုခံရသော အနည်းငယ်သော အသိပညာလော၊ သို့တည်းမဟုတ် သမ္မာတရားနှင့် အသက်လော။ ထို့ထက်ပိုပြီးလျှင် သင့်တာဝန်ကို လုပ်ဆောင်သည့်အခါတွင် သင်လေ့လာဆည်းပူးထားသည့် အမှန်တကယ် အသုံးဝင်သော အရာများကို တိုးတက်လာပြီး အသုံးချ၍ ရနိုင်သည်။ အကယ်၍ သင့်တာဝန်ကို လုပ်ဆောင်ရန်အတွက် ၎င်းတို့ကို သင်အသုံးပြုခဲ့ပြီးဖြစ်လျှင် ဤအရာများအပေါ် သင့်မှတ်ဉာဏ်က ပို၍ပင် အားကောင်းလာမည် မဟုတ်လော။ သင်အသုံးမပြုသည့် အရာများအား မှတ်မိနေခြင်းသည် စိတ်ငြိုငြင်စရာနှင့် ကသိကအောက်ဖြစ်ခြင်းပင် ဖြစ်သောကြောင့် ၎င်းတို့ကို အသုံးမပြုဘဲ ပစ်ထားခြင်းသည် နည်းနည်းမျှ အကြောင်းမလှစရာ မရှိချေ။ ယခုပင် သင့်တာဝန်ကို သင်လုပ်ဆောင်ရင်း သင်တို့၏ ဝါသနာများနှင့် စွမ်းရည်များမှာ တိုးတက်လာသည်။ ထို့အပြင် သင်တို့သည် ဤအချိန်အတောအတွင်း ဖန်ဆင်းခံတစ်ဦးအနေဖြင့် သင်တို့၏ တာဝန်ကို သင်တို့လုပ်ဆောင်ရင်း သမ္မာတရားကို နားလည်ပြီး အသက်တာ၏ မှန်ကန်သောလမ်းပေါ်သို့ ဝင်ရောက်နိုင်စွမ်း ရှိမည်ဖြစ်သည်။ ပျော်ရွှင်စရာအဖြစ်၊ ကောင်းသောကြမ္မာပေတည်း။ ယင်းကို သင်မည်သို့ပင် ကြည့်ပါစေ ယင်းက ဆုံးရှုံးမှုမဟုတ်ပါ။ သင်တို့သည် ဘုရားသခင်နောက်သို့ လိုက်နေကြပြီး အပြစ်ရှိသော နေရာများနှင့် ဆိုးယုတ်သော လူစုများထံမှ ဝေးဝေးတွင် နေထိုင်ကြသည်။ အနည်းဆုံးအနေဖြင့် သင်တို့၏ အတွေးများနှင့် စိတ်နှလုံးများသည် စာတန်၏ ဖောက်ပြန်ပျက်စီးစေခြင်းနှင့် နင်းခြေခြင်းကို ဆက်လက်၍ ခံစားရမည် မဟုတ်ပေ။ သင်တို့သည် စင်ကြယ်သော မြေတစ်နေရာသို့ ရောက်ရှိလာပြီး ဘုရားသခင်၏ ရှေ့မှောက်သို့ ရောက်ရှိလာကြပြီ ဖြစ်သည်။ ဤသည်မှာ ကြီးမားလှသော ကောင်းချီးတစ်ခု မဟုတ်လော။ ယခုအချိန်အထိ မျိုးဆက်တစ်ဆက်ပြီးတစ်ဆက် လူဝင်စားကြရာတွင် လူတို့၌ ထိုသို့သော အခွင့်အရေး မည်မျှ ရှိခဲ့ဖူးသနည်း။ နောက်ဆုံးသော ကာလတွင် မွေးဖွားလာသော လူများသာလျှင် ဤအခွင့်အရေးကို ရကြသည် မဟုတ်လော။ ယင်းက ကြီးမားသော အရာတစ်ခုပင်တည်း။ ယင်းက ဆုံးရှုံးမှုကိစ္စရပ်တစ်ခု မဟုတ်၊ အကြီးမားဆုံးသော ကံကောင်းခြင်းပင်ဖြစ်သည်။ သင်အလွန်ပျော်ရွှင်သင့်လေသည်။ ဖန်ဆင်းခံများအနေဖြင့် ဖန်ဆင်းခြင်းတစ်ခုလုံးအလယ် ကမ္ဘာမြေပေါ်က ဘီလီယံအနည်းငယ်မျှသော လူတို့အကြား ဖန်ဆင်းခံများအဖြစ် မိမိတို့၏ ပင်ကိုလက္ခဏာများထဲ၌ ဖန်ဆင်းရှင်၏ လုပ်ဆောင်ချက်များကို သက်သေခံရန်၊ ဘုရားသခင်၏အလုပ်ထဲတွင် မိမိတို့၏ တာဝန်နှင့် ဝတ္တရားများကို လုပ်ဆောင်ရန် အခွင့်အရေးကို ရရှိသောသူ လူမည်မျှရှိသနည်း။ မည်သူသည် ထိုသို့သော အခွင့်အရေးမျိုးရှိသနည်း။ ထိုသို့သောလူများစွာရှိသလော။ အလွန်နည်းသောသူတို့သာ ရှိ၏။ အချိုးအဆမှာ အဘယ်နည်း။ လူတစ်သောင်းမှာ တစ်ယောက်လော။ မဟုတ်ပါ၊ ထို့ထက်ပင် ပိုနည်း၏။ အထူးသဖြင့် တာဝန်ကို လုပ်ဆောင်ရန် သင်တို့ လေ့လာဆည်းပူးထားသည့် သင်တို့၏ စွမ်းရည်များနှင့် အသိပညာကို အသုံးချနိုင်သော သင်တို့သည် လွန်စွာမှပင် ကောင်းချီးခံစားရသည် မဟုတ်လော။ သင်သည် လူတစ်ဦးကို သက်သေခံခြင်းမဟုတ်သည့်အပြင် သင်လုပ်သည့်အရာသည် သက်မွေးမှုလုပ်ငန်းတစ်ခု မဟုတ်။ သင်အစေခံသောသူသည် ဖန်ဆင်းရှင်ဖြစ်၏။ ဤသည်ကား အလှပဆုံးနှင့် အဖိုးအထိုက်ဆုံး အရာတည်း။ သင်တို့ ဂုဏ်မယူသင့်သလော။ (ဂုဏ်ယူသင့်ပါသည်။) တာဝန်ကို လုပ်ဆောင်ရင်း၊ သင်တို့သည် ဘုရားသခင်၏ ရေလောင်းခြင်းနှင့် ထောက်ပံ့ပေးခြင်းကို ရရှိကြသည်။ ထိုသို့သော ကောင်းမွန်သည့် ပတ်ဝန်းကျင်နှင့် အခွင့်အရေးဖြစ်၍ သင်သည် မည်မည်ရရ ဘာတစ်ခုမျှ မရရှိပါက၊ သမ္မာတရားကို မရရှိပါက သင့်ဘဝတစ်လျှောက်လုံး နောင်တရနေမည် မဟုတ်လော။ သို့ဖြစ်၍ သင်တို့သည် တာဝန်ကို လုပ်ဆောင်ရန် အခွင့်အရေးကို အမိအရ ယူရမည်ဖြစ်ပြီး ယင်းအား သင့်ကို လွန်မသွားစေနှင့်။ တာဝန်ကို လုပ်ဆောင်ရင်း သမ္မာတရားကို အသည်းအသန် လိုက်စားပြီး ရယူလော့။ ဤသည်မှာ သင်လုပ်ဆောင်နိုင်သော အဖိုးထိုက်ဆုံးအရာ၊ အဓိပ္ပာယ်ရှိဆုံးသော ဘဝပင်ဖြစ်သည်။ ဖန်ဆင်းခံသက်ရှိများ အားလုံးထဲတွင်သင်တို့အားလုံးထက် ပို၍ ကောင်းချီးခံစားရသော လူ၊ သို့မဟုတ် လူစု မရှိတော့ချေ။ ဘာသာတရားမရှိသူများသည် ဘာအတွက် အသက်ရှင်ကြသနည်း။ ထိုသူတို့သည် လူပြန်ဝင်စားဖို့ရန်နှင့် လောက၏ စိတ်လှုပ်ရှား ပျော်ရွှင်မှုအတွက် အသက်ရှင်ကြသည်။ သင်တို့အားလုံးသည် ဘာအတွက် အသက်ရှင်ကြသနည်း။ ဖန်ဆင်းခံသက်ရှိတစ်ဦး၏ တာဝန်ကို လုပ်ဆောင်ရန် အသက်ရှင်ကြသည်။ ထိုသို့သော ဘဝတစ်ခု၏ တန်ဖိုးမှာ လွန်စွာကြီးမား၏။ သို့ဖြစ်၍ သင်တို့သည် မိမိလုပ်ဆောင်သော တာဝန်ကို စွန့်ပစ်ရန်မဆိုထားဘိ၊ အထင်မသေးကြနှင့်။ မိမိတာဝန်ကို ကောင်းစွာ လုပ်ဆောင်ပြီး ဘုရားသခင်၏ စေခိုင်းချက်ကို ပြည့်စုံစေခြင်းဟူသည့်အရာ တစ်ခုတည်းက အဖိုးထိုက်ဆုံးနှင့် အဓိပ္ပာယ်ရှိဆုံး ကိစ္စရပ်ဖြစ်၏။

၂၀၁၅ ခုနှစ်၊ ဇွန်လ ၂၉ ရက်


မိမိ၏ ဖောက်ပြန်ပျက်စီးသော စိတ်သဘောထားများအား ဖယ်ရှားခြင်းအားဖြင့်သာ လွတ်လပ်ခြင်းနှင့် လွတ်မြောက်ခြင်းကို ရရှိနိုင်သည်

အသင်းတော်ခေါင်းဆောင်တစ်ဦးအနေဖြင့် ပြဿနာများကို ဖြေရှင်းဖို့ သမ္မာတရားကို အသုံးပြုရန် သင်ယူဖို့ လိုအပ်ရုံမျှသာမကဘဲ ပင်ကိုစွမ်းရည်ရှိသူများကို ရှာဖွေပြီး ပျိုးထောင်ပေးဖို့လည်း လိုအပ်လေသည်။ ၎င်းတို့ကို သင်သည် လုံးဝ မနာလိုခြင်း၊ သို့မဟုတ် ဖိနှိပ်ခြင်းမရှိရပေ။ ဤနည်းဖြင့် လက်တွေ့လုပ်ဆောင်ခြင်းသည် အသင်းတော်အလုပ်အတွက် အကျိုးရှိစေသည်။ သင်နှင့် ပူးပေါင်းဆောင်ရွက်ရန်၊ အလုပ်ကိစ္စတစ်ခုချင်းစီကို ကောင်းစွာ လုပ်ဆောင်ရန်တို့အတွက် သမ္မာတရားကို လိုက်စားသူအချို့အား ပျိုးထောင်နိုင်ပြီး အဆုံး၌ ၎င်းတို့အားလုံးသည် အတွေ့အကြုံဆိုင်ရာ သက်သေခံချက်များ ရှိလျှင် သင်သည် စံနှုန်းပြည့်မီသည့် ခေါင်းဆောင်တစ်ယောက်၊ သို့မဟုတ် အမှုဆောင်တစ်ယောက် ဖြစ်သည်။ သင်သည် အရာအားလုံးကို စည်းမျဉ်းများအတိုင်း ကိုင်တွယ်နိုင်ပါက သင်သည် မိမိ၏ သစ္စာစောင့်သိခြင်း ဖြစ်သည်။ လူအချို့သည် အခြားသူများက မိမိတို့ထက် ပို၍ သာလွန်သည်ကိုဖြစ်စေ၊ မိမိတို့ထက် ပို၍ မြင့်မားသည်ကိုဖြစ်စေ၊ မိမိတို့က လျစ်လျူရှုခြင်း ခံရစဉ် အခြားသူများက အသိအမှတ်ပြုခြင်း ခံရမည်ကိုဖြစ်စေ အစဉ် စိုးရွံ့ကြသဖြင့် ၎င်းတို့သည် အခြားလူများအား တိုက်ခိုက်ပြီး ဖယ်ကြဉ်ကြလေသည်။ ဤသည်မှာ ပင်ကိုစွမ်းရည်ရှိသူများအား မနာလိုဖြစ်ခြင်း မဟုတ်လော။ ယင်းမှာ တစ်ကိုယ်ကောင်းဆန်ပြီး စက်ဆုပ်ဖွယ် ဖြစ်သည် မဟုတ်လော။ ဤသည်မှာ မည်သည့် စိတ်သဘောထားမျိုး ဖြစ်ပါသနည်း။ ယင်းမှာ ရက်စက်ကြမ်းကြုတ်သော စိတ်သဘောထားဖြစ်၏။ အခြားသူများအတွက် မတွေးဘဲ၊ သို့မဟုတ် ဘုရားအိမ်တော်၏ အကျိုးစီးပွားများကို ထည့်မတွက်ဘဲ ကိုယ်ကျိုးအတွက်ကိုသာ စဉ်းစားသည့်သူများ၊ မိမိ၏ကိုယ်ပိုင် တစ်ကိုယ်ကောင်းဆန်သော လိုအင်ဆန္ဒများကိုသာ ဖြည့်ဆည်းသည့်သူများတွင် ဆိုးသော စိတ်သဘောထားတစ်ခု ရှိပြီး သူတို့ကို ဘုရားသခင် မနှစ်သက်ပါ။ ဘုရားသခင်၏ ရည်ရွယ်ချက်များကို အလေးထားခြင်းအား သင် အမှန်တကယ် ပြနိုင်စွမ်းရှိပါက အခြားလူတို့ကို မျှမျှတတ သင်ဆက်ဆံနိုင်လိမ့်မည်။ သင်သည် လူကောင်းတစ်ယောက်ကို အကြံပြုထောက်ခံပေးပြီး လေ့ကျင့်စေကာ တာဝန်တစ်ခုကို ထမ်းဆောင်စေ၍ ဤနည်းအားဖြင့် ဘုရားအိမ်တော်တွင် ပင်ကိုစွမ်းရည်ရှိသူတစ်ယောက်ကို ဖြည့်သွင်းပါက သင်၏အလုပ်ကို ပို၍ မလွယ်ကူစေသလော။ သို့ဆိုလျှင် သင်သည် သင်၏တာဝန်၌ သစ္စာစောင့်သိသည် မဟုတ်လော။ ဤသည်မှာ ဘုရားသခင် ရှေ့မှောက်၌ ကောင်းမှုတစ်ခုဖြစ်သည်။ ယင်းသည် ခေါင်းဆောင်များအဖြစ် အစေခံသည့်သူများ အနည်းဆုံးအနေဖြင့် ပိုင်ဆိုင်သင့်သည့် အသိစိတ်နှင့် ဆင်ခြင်တုံတရား ဖြစ်ပေသည်။ သမ္မာတရားကို လက်တွေ့လုပ်ဆောင်နိုင်သော သူများသည် ၎င်းတို့ လုပ်ဆောင်သည့် အမှုအရာများတွင် ဘုရားသခင်၏ စိစစ်ခြင်းကို လက်ခံနိုင်ကြသည်။ သင်သည် ဘုရားသခင်၏စိစစ်ခြင်းကို လက်ခံသောအခါ သင်၏နှလုံးသည် တည့်မတ်လာလိမ့်မည် ဖြစ်သည်။ အကယ်၍ သင်သည် အခြားသူများ မြင်စေရန်အတွက်သာ လုပ်ဆောင်ပြီး သူတစ်ပါးတို့၏ ချီးမွမ်းမှုနှင့် လေးစားမှုကို အစဉ်ရလိုကာ သင်သည် ဘုရားသခင်၏စိစစ်ခြင်းကို လက်မခံပါက သင်၏စိတ်နှလုံးထဲ၌ ဘုရားသခင် ရှိသေးသလော။ ထိုသို့သောလူများတွင် ဘုရားသခင်ကို ကြောက်ရွံ့သော စိတ်နှလုံး မရှိကြချေ။ သင်၏အကျိုးအတွက်သာ အစဉ်မလုပ်ဆောင်နှင့်၊ ပြီးလျှင် သင်၏ ကိုယ်ပိုင် အကျိုးစီးပွားကို စဉ်ဆက်မပြတ် ထည့်သွင်းမစဉ်းစားနှင့်။ သင်၏ ဂုဏ်သိက္ခာ၊ ဂုဏ်သတင်း၊ အဆင့်အတန်းတို့အတွက် ဆင်ခြင်စဉ်းစားခြင်း မပြုနှင့်၊ ထို့ပြင် ကိုယ့်ကိုယ်ကျိုးစီးပွားအတွက် ဆင်ခြင်စဉ်းစားခြင်း မပြုနှင့်။ သင်သည် ဘုရားအိမ်တော်၏ အကျိုးစီးပွားကို ရှေ့တန်းတင်၍ ဆင်ခြင်စဉ်းစားရမည်ဖြစ်ပြီး ယင်းကို သင်၏ ဦးစားပေးအဖြစ် ထားရမည်။ ဘုရားသခင်၏ ရည်ရွယ်ချက်များကို သင် အလေးထားသင့်ပြီး သင်၏ တာဝန်ကို ထမ်းဆောင်ရာတွင် သင်သည် မစင်ကြယ်မှု ရှိခဲ့သည် မရှိခဲ့သည်၊ သစ္စာစောင့်သိခြင်းရှိမရှိ၊ သင်၏ တာဝန်များကို ကောင်းမွန်စွာ ဖြည့်ဆည်းခြင်းရှိမရှိ၊ အစွမ်းကုန် လုပ်ဆောင်ခြင်းရှိမရှိ၊ သင်၏ တာဝန်နှင့် အသင်းတော်၏ အလုပ်ကို စိတ်နှလုံးအကြွင်းမဲ့ဖြင့် စဉ်းစားခဲ့ခြင်း ရှိမရှိ ဆိုသည်တို့ကို ရှေ့တန်းတင်၍ ချင့်ချိန်စဉ်းစားရမည်။ ဤအရာများကို သင် စဉ်းစားရမည်။ ယင်းတို့ကို မကြာခဏ တွေးပြီး နားလည်အောင် ကြံဆလျှင် သင်၏တာဝန်ကို ကောင်းစွာ ထမ်းဆောင်ရန် သင့်အတွက် သာ၍ လွယ်ကူလိမ့်မည်။ ခြွင်းချက်တစ်ခုမှာ သင်၏ အစွမ်းအစ ညံ့ဖျင်းလျှင် သို့မဟုတ် သင်၏ အတွေ့အကြုံ ပေါ့တန်လျှင်၊ သို့မဟုတ် သင်သည် မိမိ၏ အသက်မွေးဝမ်းကျောင်းဆိုင်ရာ အလုပ်တွင် ထိုမျှ ကျွမ်းကျင်မှုမရှိလျှင်၊ ဤအရာက သင်၏အလုပ်တွင် အမှားအယွင်းအချို့ သို့မဟုတ် ချို့ယွင်းချက်များ ပေါ်ပေါက်လာစေပြီး ကောင်းမွန်သောရလဒ်များ မရရှိနိုင်အောင် တားဆီးနေသော်လည်း သင်သည် မိမိတတ်နိုင်သမျှ အကောင်းဆုံး လုပ်ဆောင်နေပြီးဖြစ်၏။ သင်သည် မိမိ၏ တစ်ကိုယ်ကောင်းဆန်သော လိုအင်ဆန္ဒများ သို့မဟုတ် နှစ်သက်မှုများကို ဖြည့်ဆည်းရန်အတွက် ပြုမူဆောင်ရွက်နေခြင်း မဟုတ်ပေ။ ထိုအစား သင်သည် အသင်းတော်၏အလုပ်နှင့် ဘုရားသခင်၏ အိမ်တော်အကျိုးကို အဘက်ဘက်မှ အလေးထားနေ၏။ သင်သည် မိမိ၏တာဝန်တွင် ကောင်းမွန်သောရလဒ်များ မရရှိနိုင်သော်ငြားလည်း သင်၏စိတ်နှလုံးသည် မှန်ကန်ဖြောင့်မတ်နေပြီ ဖြစ်၏။ ထို့အပြင် သင်သည် မိမိ၏တာဝန်ရှိ ပြဿနာများကို ဖြေရှင်းရန် သမ္မာတရားကို ရှာဖွေနိုင်လျှင်၊ သင်သည် မိမိ၏တာဝန်ကို ထမ်းဆောင်ရာတွင် စံနှုန်းပြည့်မီလိမ့်မည်ဖြစ်ပြီး တစ်ချိန်တည်းတွင် သင်သည် သမ္မာတရား လက်တွေ့ကျမှုသို့ ဝင်ရောက်လိမ့်မည်။ ထိုအခါ သင်သည် သက်သေခံချက်ကို ပိုင်ဆိုင်လိမ့်မည်။

လူအချို့သည် ဘုရားသခင်ကို ယုံကြည်သော်လည်း သမ္မာတရားမလိုက်စားပေ။ ၎င်းတို့သည် ဇာတိခန္ဓာ၏ သာယာမှုများနောက် အငမ်းမရလိုက်ရင်း၊ မိမိတို့၏ တစ်ကိုယ်ကောင်းဆန်သော ဆန္ဒများကိုသာ အမြဲ ဖြည့်ဆည်းရင်း ဇာတိပကတိအားဖြင့်အမြဲ အသက်ရှင်ကြသည်။ ၎င်းတို့သည် ဘုရားသခင်ကို နှစ်ပေါင်းမည်မျှ ယုံကြည်ပါစေ သမ္မာတရားစစ်မှန်မှုသို့ ၎င်းတို့ မည်သည့်အခါမျှ ဝင်ရောက်မည် မဟုတ်ပေ။ ဤသည်မှာ ဘုရားသခင်ကို ဂုဏ်သရေညှိုးစေခြင်း အမှတ်အသားဖြစ်၏။ သင်က “ကျွန်ုပ်သည် ဘုရားသခင်ကို ခုခံသည့် မည်သည့်အရာကိုမျှ မလုပ်ရသေးပါ၊ ကျွန်ုပ်သည် သူ့ကို အဘယ်သို့ အရှက်ရစေခဲ့သနည်း”ဟု ဆိုသည်။ သင်၏ အကြံဉာဏ်များနှင့် အတွေးများအားလုံးတို့သည် ကောက်ကျစ်ဆိုးယုတ်သည်။ သင် လုပ်ဆောင်သည့် အရာများ နောက်ကွယ်မှ ရည်မှန်းချက်များ၊ ပန်းတိုင်များနှင့် ကြံရွယ်ချက်များနှင့် သင့်လုပ်ရပ်များ၏ အကျိုးဆက်များသည် စာတန်ကို အစဉ် ကျေနပ်အားရနေစေ၏၊ သင့်အား ၎င်း၏အဟားခံရသူဖြစ်စေပြီး ၎င်းအား သင့်ထံမှ တစ်စုံတစ်ရာ ရယူခွင့်ပြုလျက်နေ၏။ သင်သည် ခရစ်ယာန်တစ်ဦးအနေဖြင့် ထွက်ဆိုသင့်သော သက်သေခံချက် တစ်ခုမျှ မထွက်ဆိုရသေးပေ။ သင်သည် စာတန်နှင့် သက်ဆိုင်သည်။ သင်သည် အရာခပ်သိမ်း၌ ဘုရားသခင်၏ နာမတော်အတွက် အရှက်ရစေပြီး သင်၌ စစ်မှန်သော သက်သေခံချက် မရှိပေ။ ဘုရားသခင်သည် သင်ပြုခဲ့ပြီးသည့်အရာများကို အမှတ်ရမည်လော။ အဆုံးတွင် ဘုရားသခင်သည် သင်၏လုပ်ဆောင်ချက်များ၊ အပြုအမူများနှင့် သင် ထမ်းဆောင်ခဲ့သော တာဝန်များအားလုံးနှင့်ပတ်သက်၍ မည်သည့်ကောက်ချက်ကို ချမှတ်မည်နည်း။ ထိုအရာမှ ရလဒ်တစ်စုံတစ်ရာ ရှိသည်မဟုတ်လော၊ သမ္မာကျမ်းစာထဲတွင် သခင်ယေရှုက “ထိုနေ့၌ကား၊ သခင်၊ သခင်၊ အကျွန်ုပ်တို့သည် ကိုယ်တော်အခွင့်နှင့် ဆုံးမဩဝါဒပေးပါပြီ မဟုတ် လော။ ကိုယ်တော်အခွင့်နှင့် နတ်ဆိုးတို့ကို နှင်ထုတ်ပါပြီ မဟုတ်လော။ ကိုယ်တော်အခွင့်နှင့် များစွာသော တန်ခိုးတို့ကို ပြပါပြီမဟုတ်လောဟု အများသော သူတို့သည် လျှောက်ကြလိမ့်မည်။ ထိုသို့လျှောက်ကြသောအခါ သင်တို့ကို ငါအလျှင်းမသိ၊ အဓမ္မအမှုကို ပြုသောသူတို့၊ ငါ့ထံမှ ဖယ်ကြဟု ထိုသူတို့အား အတိအလင်း ငါပြောမည်။” (ရှင်မဿဲခရစ်ဝင် ၇:၂၂-၂၃) ဟု ဆို၏။ သခင်ယေရှုသည် အဘယ်ကြောင့် ဤသို့ပြောခဲ့သနည်း။ သခင်၏နာမတော်အားဖြင့် တရားဟောကြားသည့်၊ နတ်ဆိုးမောင်းထုတ်ပြီး နိမိတ်လက္ခဏာများကို ပြုလုပ်သည့်သူများစွာတို့သည် အဘယ်ကြောင့် မကောင်းမှုပြုသူများ ဖြစ်လာခဲ့ကြသနည်း။ ယင်းမှာ ၎င်းတို့သည် သခင်ယေရှု ဖော်ပြသည့် သမ္မာတရားကို လက်မခံခဲ့သောကြောင့်၊ သူ၏ ပညတ်တော်များကို မစောင့်ထိန်းသောကြောင့်၊ ပြီးလျှင် ၎င်းတို့သည် ၎င်းတို့၏ စိတ်နှလုံးထဲ၌ သမ္မာတရားအတွက် ချစ်ခြင်းမရှိသောကြောင့် ဖြစ်သည်။ ၎င်းတို့သည် သခင့်အတွက် ၎င်းတို့လုပ်ခဲ့ပြီးသော အလုပ်၊ ၎င်းတို့ ခံယူခဲ့သော ဆင်းရဲဒုက္ခများနှင့် ပေးဆပ်မှုများကို ကောင်းကင်နိုင်ငံတော်၏ ကောင်းချီးများအတွက်သာ အလဲအထပ် ပြုလိုကြသည်။ ဤနေရာတွင် ၎င်းတို့သည် ဘုရားသခင်နှင့် အပေးအယူလုပ်ရန် ကြိုးစားအားထုတ်နေခြင်း ဖြစ်ပြီး ဘုရားသခင်ကို အသုံးချဖို့နှင့် လှည့်စားဖို့ ကြိုးစားနေခြင်း ဖြစ်သောကြောင့် သခင်ယေရှုသည် ၎င်းတို့ကို စက်ဆုပ်သည်၊ ၎င်းတို့ကို မုန်းတီးပြီး ၎င်းတို့ကို မကောင်းမှုပြုသူများအဖြစ် ပြစ်တင်ရှုတ်ချသည်။ ယနေ့ခေတ်တွင် လူများသည် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံနေကြသော်လည်း အချို့က ဂုဏ်သတင်းနှင့် ဂုဏ်အဆင့်အတန်းတို့ကို လိုက်စားဆဲဖြစ်ကာ အစဉ်သဖြင့် အသိအမှတ်ပြုခြင်း ခံရလိုကြသည်။ အစဉ်သဖြင့် ခေါင်းဆောင်များနှင့် အမှုဆောင်များ ဖြစ်လိုကာ ဂုဏ်သတင်းနှင့် ဂုဏ်အဆင့်အတန်းတို့ကို ရလိုကြသည်။ ၎င်းတို့သည် ဘုရားသခင်ကို ယုံကြည်ပြီး ဘုရားသခင်နောက်ကို လိုက်ကြောင်း၊ ဘုရားသခင်အတွက် ၎င်းတို့ စွန့်လွှတ်ပြီး အသုံးခံကြောင်း ၎င်းတို့အားလုံးက ပြောကြသော်ငြားလည်း ၎င်းတို့သည် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို ရရှိဖို့ မိမိတို့၏တာဝန်များကို ထမ်းဆောင်ကြပြီး ၎င်းတို့၌ ကိုယ်ပိုင် အကြံအစည်များ အစဉ်ရှိကြသည်။ ၎င်းတို့သည် ဘုရားသခင်ကို ကျိုးနွံနာခံခြင်း၊ သို့မဟုတ် သစ္စာစောင့်သိခြင်း မရှိကြချေ။ ၎င်းတို့သည် မိမိတို့ကိုယ်ကို လုံးဝ ဆင်ခြင်ခြင်းမရှိဘဲ မကောင်းမှုပြုရင်း အထိန်းအကွပ်မဲ့နိုင်သောကြောင့် မကောင်းမှုပြုသူများ ဖြစ်လာသည်။ ဘုရားသခင်သည် ဤဆိုးယုတ်သောလူများကို ရွံရှာမုန်းတီးသည်၊ ၎င်းတို့ကို ဘုရားသခင် မကယ်တင်ချေ။ လူတစ်ဦး၏ လုပ်ရပ်များနှင့် အပြုအမူများကို ကောင်းသည် သို့မဟုတ် ဆိုးသည်ဟူ၍ အကဲဖြတ်သော စံနှုန်းမှာအဘယ်နည်း။ ယင်းမှာ ၎င်းတို့သည် ၎င်းတို့၏အတွေးများ၊ ထုတ်ဖော်ချက်များနှင့် လုပ်ရပ်များ၌ သမ္မာတရားကို လက်တွေ့လုပ်ဆောင်ပြီး သမ္မာတရား လက်တွေ့ကျမှုအတိုင်း အသက်ရှင်နေထိုင်ကြောင်း သက်သေခံချက် ရှိမရှိတို့ဖြစ်၏။ သင်၌ ဤလက်တွေ့ကျမှု မရှိပါက သို့မဟုတ် ဤအရာအတိုင်း အသက်ရှင်နေထိုင်ခြင်း မရှိပါက သင်သည် မကောင်းမှုပြုသူတစ်ဦး ဖြစ်သည်မှာ သံသယဖြစ်ဖွယ်မရှိ။ ဘုရားသခင်က မကောင်းမှုပြုသူများကို အဘယ်သို့ မှတ်ယူသနည်း။ ဘုရားသခင်အတွက်မူ သင့်အတွေးများနှင့် အပြင်ပန်းလုပ်ရပ်များက သူ့အတွက် သက်သေမခံသည့်အပြင် ယင်းတို့က စာတန်အား အရှက်ကွဲစေခြင်း၊ သို့မဟုတ် စာတန်အား အနိုင်ယူခြင်းလည်း မပြုချေ၊ ထိုအစား ဘုရားသခင်ကို အရှက်ရစေပြီး ကိုယ်တော့်အား ဂုဏ်သရေညှိုးစေသည့် လက္ခဏာများနှင့် ပွထနေသည်။ သင်သည် ဘုရားသခင်အတွက် သက်သေခံနေခြင်း မရှိ၊ သင်သည် ဘုရားသခင်အဖို့ မိမိကိုယ်ကို အသုံးခံနေခြင်း မရှိသည့်အပြင် ဘုရားသခင်အတွက် သင်၏ တာဝန်နှင့် ဝတ္တရားတို့ကို ဖြည့်ဆည်းနေခြင်းလည်း မရှိပေ၊ ထိုအစား သင့်ကိုယ်ပိုင်အကျိုးအတွက် သင်ပြုမူနေသည်။ “သင့်ကိုယ်ပိုင်အကျိုးအတွက်” ဆိုသည်မှာ မည်သည့်အရာကို ဆိုလိုသနည်း။ အတိအကျဆိုရလျှင် စာတန်အတွက်ကို ဆိုလိုသည်။ ထို့ကြောင့် နောက်ဆုံးတွင် ဘုရားသခင်က “အဓမ္မအမှုကို ပြုသောသူတို့၊ ငါ့ထံမှ ဖယ်ကြ” ဟု ဆိုလိမ့်မည်။ ဘုရားသခင်၏ အမြင်တွင် သင်၏လုပ်ရပ်များကို ကောင်းမှုများအဖြစ် မြင်လိမ့်မည် မဟုတ်ဘဲ ယင်းတို့ကို ဒုစရိုက်အမှုများအဖြစ် မှတ်ယူလိမ့်မည် ဖြစ်သည်။ ၎င်းတို့သည် ဘုရားသခင်၏ အသိအမှတ်ပြုခြင်းကို မရရှိနိုင်မည့်အပြင် စီရင်ခြင်းခံရလိမ့်မည်။ ဘုရားသခင်ကို ထိုသို့သော ယုံကြည်မှု ရှိသည့်သူတစ်ဦးသည် အဘယ်အရာကို ရရှိဖို့ မျှော်လင့်သနည်း။ ထိုသို့သော ယုံကြည်မှုသည် အဆုံး၌ အချည်းနှီးဖြစ်မည် မဟုတ်လော။

တာဝန်ထမ်းဆောင်သောသူ အားလုံးအတွက် ၎င်းတို့၏ သမ္မာတရားကို နားလည်မှုသည် မည်မျှ နက်နဲသည်ဖြစ်စေ၊ အပေါ်ယံဆန်သည်ဖြစ်စေ သမ္မာတရား လက်တွေ့ကျမှုထဲသို့ ဝင်ရောက်ရန် အရိုးရှင်းဆုံးသော လက်တွေ့လုပ်ဆောင်မှုမှာ အရာရာတိုင်း၌ ဘုရားအိမ်တော်၏ အကျိုးစီးပွားများကို စဉ်းစားရန်၊ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများ၊ ကိုယ်ရေးကိုယ်တာ ရည်ရွယ်ချက်များ၊ ကြံရွယ်ချက်များ၊ ဂုဏ်နှင့် အဆင့်အတန်းတို့ကို စွန့်လွှတ်ပြီး ဘုရားအိမ်တော်၏ အကျိုးစီးပွားများကို ဦးစားပေးခြင်း ဖြစ်သည်၊ ဤသည်မှာ ၎င်းတို့ အနည်းဆုံး လုပ်ဆောင်သင့်သည့်အရာ ဖြစ်သည်။ တာဝန်ထမ်းဆောင်သောသူတစ်ဦးသည် ဤမျှလောက်ကိုပင် မလုပ်ဆောင်နိုင်ပါက ၎င်းသည် မိမိ၏ တာဝန်ကို ထမ်းဆောင်နေသည်ဟု မည်သို့ ဆိုနိုင်မည်နည်း။ ယင်းမှာ လူတစ်ဦး၏ တာဝန်ကို ထမ်းဆောင်ခြင်း မဟုတ်ပေ။ သင်သည် ဦးစွာ ဘုရားအိမ်တော်၏ အကျိုးစီးပွားများကို စဉ်းစားသင့်သည်၊ ဘုရားသခင်၏ ရည်ရွယ်ချက်များကို အလေးထားသင့်ပြီး အသင်းတော်၏ အလုပ်ကို ထည့်သွင်းစဉ်းစားသင့်သည်။ ဤအရာများကို ဦးစားပေး ထားရှိပါ၊ ထို့နောက်မှသာ သင်သည် သင်၏ အဆင့်အတန်း တည်ငြိမ်မှု သို့မဟုတ် အခြားသူများ သင့်ကို မည်သို့ သဘောထားသည်ကို စဉ်းစားနိုင်သည်။ ယင်းကို အဆင့်နှစ်ဆင့်ခွဲ၍ နှစ်ဦးနှစ်ဖက် အဆင်ပြေမည့်နည်းလမ်းကို ရှာဖွေလိုက်ပါ၊ ဤအရာက အမှုအရာများကို အနည်းငယ် ပိုမိုလွယ်ကူစေသည်ဟု သင်တို့ မခံစားရသလော။ သင်သည် ဤသို့ ခဏတာ လက်တွေ့လုပ်ဆောင်ပါက ဘုရားသခင်ကို စိတ်ကျေနပ်စေခြင်းသည် ခက်ခဲသောအရာမဟုတ်ကြောင်း သင် ခံစားလာရလိမ့်မည်။ ထို့အပြင် သင်သည် သင်၏ တာဝန်ယူမှုများကို ကောင်းမွန်စွာ ဖြည့်ဆည်းနိုင်ပြီး သင်၏ ဝတ္တရားများနှင့် တာဝန်များကို ကောင်းမွန်စွာ ဖြည့်ဆည်းနိုင်သည့်အပြင် သင်၏ တစ်ကိုယ်ကောင်းဆန်သော လိုအင်ဆန္ဒများ၊ ရည်ရွယ်ချက်များနှင့် ကြံရွယ်ချက်များကို ဘေးဖယ်ထားကာ ဘုရားသခင်၏ ရည်ရွယ်ချက်များကို အလေးထား၍ ဘုရားအိမ်တော်၏ အကျိုးစီးပွားများ၊ အသင်းတော်၏ အလုပ်နှင့် သင် ထမ်းဆောင်သင့်သည့် တာဝန်ကို ဦးစားပေးနိုင်လျှင် ဤသို့ ခဏတာ တွေ့ကြုံခံစားပြီးနောက် ဤနည်းလမ်းအတိုင်း ကျင့်ကြံပြုမူခြင်းသည် ကောင်းကြောင်း၊ လူတို့သည် ရိုးသားပြီး ပွင့်လင်းသောပုံစံဖြင့် အသက်ရှင်သင့်ကြောင်း၊ ၎င်းတို့သည် စိတ်ဓာတ်ပျော့ညံ့ပြီး အောက်တန်းကျကာ ယုတ်ညံ့သော တည်ရှိမှုဖြင့် အသက်မရှင်သင့်ဘဲ ထိုအစား ၎င်းတို့သည် တော်ဖြောင့်ပြီး တရားမျှတသင့်ကြောင်း သင် ခံစားရလိမ့်မည်။ ဤသည်မှာ လူတစ်ဦး အသက်ရှင်နေထိုင်သင့်သည့် ပုံသဏ္ဌာန်ဖြစ်သည်ဟု သင် ခံစားရလိမ့်မည်။ တဖြည်းဖြည်းနှင့် သင်၏ ကိုယ်ပိုင်အကျိုးစီးပွားများကို ဖြည့်ဆည်းလိုသော သင်၏ လိုအင်ဆန္ဒသည် လျော့နည်းသွားလိမ့်မည်။ ယခုအခါတွင် သင်တို့သည် ဘုရားသခင်အား ယုံကြည်ခဲ့သည်မှာ မည်မျှကြာသည်ဖြစ်စေ သမ္မာတရားကို လိုက်စားခြင်း၊ သမ္မာတရားကို လက်တွေ့လုပ်ဆောင်ခြင်း၊ သမ္မာတရားစစ်မှန်များထဲသို့ ဝင်ရောက်ခြင်းတို့နှင့်သက်ဆိုင်သည့် သင်ခန်းစာများအပေါ် သင်၏ ဝင်ရောက်မှု၊ ထိတွေ့မှုနှင့် အတွေ့အကြုံတို့သည် နက်နဲမှုမရှိပေ။ ယင်းတို့နှင့်ပတ်သက်၍ သင်သည် စစ်မှန်သော အတွေ့အကြုံ၊ သို့မဟုတ် ထိတွေ့မှု မရှိပေ။ ထို့ကြောင့် စစ်မှန်သော သက်သေခံချက်ကို သင်မပေးနိုင်ပေ။ ယခုအခါတွင် ငါသည် သင်တို့ကို ဤရိုးရှင်းသောနည်လမ်းကို ပြောပြီးဖြစ်သည်။ ဤနည်းကို လက်တွေ့လုပ်ဆောင်ခြင်းဖြင့် သင်တို့ အစပြုလော့။ ဤသို့ အချိန်ခဏကြာ လုပ်ဆောင်ပြီးနောက်တွင် သင်တို့အတွင်းရှိ အခြေအနေသည် သင် မသိဘဲနှင့် ပြောင်းလဲလိမ့်မည်။ ယင်းက သင့်အနေဖြင့် ဘုရားသခင်၌ ယုံကြည်ခြင်းကို အလွန်အမင်း စိတ်ဝင်စားနေခြင်း မရှိသကဲ့သို့ အလွန်အမင်း ဆိုးဆိုးရွားရွား မနှစ်မြို့ခြင်း မဖြစ်သည့် မတင်မကျ အခြေအနေမှသည် ဘုရားသခင်အား ယုံကြည်ခြင်းနှင့် ရိုးသားသော လူတစ်ဦး ဖြစ်ခြင်းတို့သည် ကောင်းမွန်သော အရာများဖြစ်သည်ဟု သင်ခံစားရပြီး ရိုးသားသော လူတစ်ဦးဖြစ်ခြင်းကို သင်စိတ်ဝင်စားကာ ထိုနည်းအားဖြင့် အသက်ရှင်ခြင်းတွင် အဓိပ္ပာယ်နှင့် အားဖြည့်ခြင်းတို့ရှိသည်ကို ခံစားရသည့် အခြေအနေတစ်ခုအဖြစ်သို့ ပြောင်းလဲသွားလိမ့်မည်။ သင်သည် တည်ငြိမ်ခြင်းနှင့် ဝမ်းမြောက်ခြင်းတို့ကို သင်၏ စိတ်နှလုံးထဲတွင် ခံစားရလိမ့်မည်။ ယင်းမှာ သင်၏ အခြေအနေ ဖြစ်လာမည့်ပုံစံ ဖြစ်သည်။ ယင်းမှာ သင်၏ ကိုယ်ပိုင် ရည်ရွယ်ချက်များ၊ အကျိုးစီးပွားများနှင့် တစ်ကိုယ်ကောင်းဆန်သည့် အလိုဆန္ဒများကို သင်၏ လက်လွှတ်ခြင်းမှ ဖြစ်လာသော ရလဒ်တစ်ခုဖြစ်သည်။ ယင်းမှာ ရလဒ်ဖြစ်သည်။ ဤသည်မှာ တစ်ပိုင်းတွင် လူသား၏ ပူးပေါင်းဆောင်ရွက်မှု၏ ရလဒ်ဖြစ်ပြီး အခြားတစ်ပိုင်းတွင် သန့်ရှင်းသောဝိညာဉ်တော်၏ လုပ်ဆောင်မှုဖြစ်သည်။ သန့်ရှင်းသောဝိညာဉ်တော်သည် လူတို့၏ ပူးပေါင်းဆောင်ရွက်ခြင်းမရှိဘဲ အလုပ်မလုပ်ပေ။ လူခပ်သိမ်းတို့သည် အပျက်သဘောဆောင်ခြင်း၊ အားနည်းခြင်း၊ မျှော်လင့်ချက် ကင်းမဲ့နေခြင်းနှင့် နုနယ်ခြင်းတို့ကဲ့သို့သော မမှန်ကန်သည့် အခြေအနေအချို့ ၎င်းတို့အတွင်း၌ ရှိ၏။ သို့မဟုတ် ၎င်းတို့တွင် ယုတ်ညံ့သော ကြံရွယ်ချက်များရှိသည်။ သို့မဟုတ် မိမိတို့၏ မာန၊ တစ်ကိုယ်ကောင်းဆန်သော ဆန္ဒများနှင့် ကိုယ်ကျိုးစီးပွားများဖြင့် စဉ်ဆက်မပြတ် သောကရောက်ကြသည်။ သို့မဟုတ် ၎င်းတို့တွင် ညံ့ဖျင်းသည့် အစွမ်းအစရှိသည်ဟု တွေးထင်ကြပြီး အပျက်သဘောဆောင်သည့် အခြေအနေအချို့ကို ၎င်းတို့ တွေ့ကြုံကြရသည်။ သင်သည် ဤအခြေအနေများတွင် အမြဲ အသက်ရှင်ပါက သန့်ရှင်းသော ဝိညာဉ်တော်၏ အလုပ် ရရှိရန် သင့်အတွက် အလွန်ခက်ခဲလိမ့်မည်။ သန့်ရှင်းသော ဝိညာဉ်တော်၏ အလုပ်ကို ရရှိရန် သင့်အတွက် ခက်ခဲပါက သင့်အတွင်းရှိ တက်ကြွသော အရိပ်လက္ခဏာများ နည်းပါးလိမ့်မည်ဖြစ်ပြီး အပျက်သဘောဆောင်သော အရိပ်လက္ခဏာများ ပေါ်ထွက်လာကာ သင့်ကို နှောင့်ယှက်လိမ့်မည်။ လူတို့သည် ထိုအပျက်သဘောဆောင်ပြီး ကောင်းကျိုးမပြုသော အခြေအနေများကို ချုပ်တည်းရန် မိမိတို့ကိုယ်ပိုင် စိတ်စွမ်းအားအပေါ်သာ အမြဲ မှီခိုကြသည်။ သို့ရာတွင် ယင်းတို့ကို ၎င်းတို့ မည်မျှ ခါချပါစေ ခါမချနိုင်ကြချေ။ ဤအရာအတွက် အဓိကအကြောင်းရင်းမှာ လူတို့သည် ဤအပျက်သဘောဆောင်ပြီး ကောင်းကျိုးမပြုသောအရာများကို လုံးလုံးလျားလျား ပိုင်းခြားမသိမြင်နိုင်ခြင်း ဖြစ်သည်။ ယင်းတို့၏ အနှစ်သာရကို ၎င်းတို့ ရှင်းရှင်းလင်းလင်း မမြင်နိုင်ကြချေ။ ဤအရာက ၎င်းတို့အတွက် ဇာတိပကတိနှင့် စာတန်ကို ပုန်ကန်ရန် အလွန်ခက်ခဲစေသည်။ ထို့အပြင် လူတို့သည် ဤအပျက်သဘောဆောင်သည့်၊ စိတ်အားငယ်ပြီး ဆုတ်ယုတ်သော အခြေအနေများတွင် အမြဲ ပိတ်မိကြပြီး ၎င်းတို့သည် ဆုမတောင်းကြဘဲ၊ သို့မဟုတ် ဘုရားသခင်ကို အားမကိုးကြဘဲ ထိုအစား ယင်းတို့ကို အိုးနင်းခွက်နင်းဖြင့်ပင် ပြီးမြောက်သွားကြသည်။ အကျိုးဆက်အနေဖြင့် သန့်ရှင်းသောဝိညာဉ်တော်သည် ၎င်းတို့ထဲ၌ အလုပ်မလုပ်သကဲ့သို့ ၎င်းတို့သည် ထိုအကြောင်းကြောင့် သမ္မာတရားကို နားမလည်နိုင်ကြ၊ ၎င်းတို့ လုပ်သမျှတိုင်းတွင် လမ်းကြောင်းတစ်ခု ကင်းမဲ့ပြီး မည်သည့်ကိစ္စကိုမျှ ရှင်းရှင်းလင်းလင်း မမြင်နိုင်ကြချေ။ သင့်အတွင်းတွင် အပျက်သဘောဆောင်ပြီး ကောင်းကျိုးမပြုသော အရာများစွာ များလွန်းပြီး ယင်းတို့က သင်၏ စိတ်နှလုံးကို ဖြည့်ပြီးဖြစ်သောကြောင့် သင်သည် စိတ်ဝိညာဉ်၌ မကြာခဏ အပျက်သဘောဆောင်၍ အားငယ်ကာ ဘုရားသခင်ထံမှ ပို၍ပို၍ သွေဖည်သွားပြီး အားနည်းသည်ထက် အားနည်းလာခဲ့သည်။ သန့်ရှင်းသော ဝိညာဉ်တော်၏ ဉာဏ်အလင်းပေးခြင်းနှင့် အလုပ်ကို သင် မရရှိနိုင်ပါက ဤအခြေအနေများကို သင်လွတ်မြောက်နိုင်လိမ့်မည်မဟုတ်သကဲ့သို့ သင်၏ အပျက်သဘောဆောင်သော အခြေအနေများသည် ပြောင်းလဲသွားလိမ့်မည်မဟုတ်။ အဘယ်ကြောင့်ဆိုသော် သန့်ရှင်းသော ဝိညာဉ်တော်သည် သင့်အထဲ၌ အလုပ်လုပ်မနေပါက လမ်းကြောင်းတစ်ခုကို သင်ရှာမတွေ့နိုင်သောကြောင့် ဖြစ်သည်။ ဤအကြောင်းရင်း နှစ်ခုကြောင့် သင်၏ အပျက်သဘောဆောင်သော အခြေအနေကို စွန့်ပယ်ပြီး ပုံမှန်အခြေအနေတစ်ခုထဲသို့ ဝင်ရောက်ရန် သင့်အတွက် အလွန်ခက်၏။ ယခုတွင် သင်တို့၏ တာဝန်ကို သင်တို့ ထမ်းဆောင်သော်လည်း၊ အခက်အခဲကို ကြံ့ကြံ့ခံသော်လည်း၊ အလုပ်ကြိုးစားသော်လည်း၊ အားထုတ်မှုများစွာ ပြုပြီး သင်၏ မိသားစုနှင့် အလုပ်အကိုင်ကို စွန့်လွှတ်ကာ အရာရာကို စွန့်သော်လည်း သင့်အတွင်းရှိ အပျက်သဘောဆောင်သော အခြေအနေများသည် အမှန်တကယ် မပြောင်းလဲသေးချေ။ သင်တို့ကို သမ္မာတရား လိုက်စားခြင်းနှင့် လက်တွေ့လုပ်ဆောင်ခြင်းမှ ချည်နှောင်ထားသည့် သင်တို့၏ အယူအဆများ၊ စိတ်ကူးများ၊ အသိပညာ၊ လောကီဆိုင်ရာ ဆက်ဆံမှုများအတွက် အတွေးအခေါ်များ၊ တစ်ကိုယ်ကောင်းဆန်သော စိတ်ဆန္ဒများနှင့် ဖောက်ပြန်ပျက်စီးသော စိတ်သဘောထားများကဲ့သို့သော အနှောင်အဖွဲ့များ အလွန်များ၏။ ဤကောင်းကျိုးမပြုသော အရာများသည် သင်တို့၏ စိတ်နှလုံးကို ပြည့်စေပြီး ဖြစ်သည်။ သင်တို့သည် ငယ်ရွယ်ကြသော်လည်း သင်တို့၏ အတွေးများက အလွန်ရှုပ်ထွေးကြ၏။ သင်တို့သည် ငါ၏ စကားနှင့် အမူအရာတိုင်းကို စောင့်ကြည့်ကာ လေ့လာကြပြီးနောက် မပြီးနိုင်မဆုံးနိုင် အလွန်အကျွံ စဉ်းစားကြသည်။ ဤသည်မှာ အဘယ်ကြောင့်နည်း။ သင်တို့သည် နှစ်အတော်ကြာ ဘုရားသခင်နောက်သို့ လိုက်ကြပြီး ဖြစ်သော်လည်း သင်တို့၌ မည်သည့် တိုးတက်မှုမျှ၊ သို့မဟုတ် မည်သည့်အပြောင်းအလဲမျှ ငါမမြင်ရသေး။ လူတို့၏ စိတ်နှလုံးများကို ဆိုးယုတ်သော အရာများက လုံးဝ နေရာယူထား၏။ ဤသည်မှာ အားလုံးအတွက် မြင်ရန် ရှင်းလင်းသိသာပေသည်။ ဤအရာများကို သင် မဖယ်ထုတ်ပါက၊ ဤအပျက်သဘောဆောင်သော အခြေအနေများကို သင် မစွန့်ပယ်နိုင်ပါက ကလေးသူငယ်တစ်ဦး၏ သဏ္ဌာန်ကဲ့သို့ သင့်ကိုယ်သင် ပြောင်းလဲနိုင်လိမ့်မည် မဟုတ်သကဲ့သို့ ဘုရားသခင်ရှေ့မှောက်သို့ တက်ကြွ၊ နှစ်သက်ဖွယ်ဖြစ်သော၊ အပြစ်ကင်း၊ ရိုးရှင်းကာ မှန်ကန်ပြီး ဖြူစင်သော နည်းလမ်းဖြင့် လာနိုင်လိမ့်မည် မဟုတ်ပေ။ ထိုအခါ သန့်ရှင်းသော ဝိညာဉ်တော်၏ အလုပ်၊ သို့မဟုတ် သမ္မာတရားကို ရရှိရန် သင့်အတွက် ခက်ခဲလိမ့်မည်။

ယခုတွင် သင်တို့အားလုံးသည် သင်တို့ကို ချီးကျူးရန် ကောင်းမွန်သော အရည်အသွေး အနည်းငယ်ရှိကြသည်။ အတိအကျဆိုရသော် ဆင်းရဲဒုက္ခခံလိုသည့် ဆန္ဒနှင့် ယုံကြည်ခြင်းတို့ ဖြစ်၏။ ဤကောင်းမွန်သော အရည်အသွေးများက သင်တို့အားလုံးကို ကယ်တင်ပြီးဖြစ်သည်။ ဆင်းရဲဒုက္ခများ ခံစားလိုသည့် သင်တို့၏ လိုအင်ဆန္ဒနှင့် မိမိကိုယ်ကို ဘုရားသခင်အတွက် အသုံးခံရန် စစ်မှန်သော ယုံကြည်ခြင်းတို့ ဖြစ်သည့် ဤအရည်အသွေးများ မရှိခဲ့လျှင် သင်၏ တာဝန်ကို ထမ်းဆောင်ရန် စိတ်ဓာတ်ခွန်အား ရှိကြမည်မဟုတ်သကဲ့သို့ ယနေ့ထိ သင်တို့ တည်မြဲနေမည် မဟုတ်ပေ။ လူအချို့သည် မိမိတို့တာဝန်ကို အတန်ငယ် ထမ်းဆောင်သော်လည်း သမ္မာတရားကို စိတ်မဝင်စားကြသကဲ့သို့ မိမိတို့၏ တာဝန်ကို ထမ်းဆောင်ခြင်းမှ မည်သည့် အကျိုးအမြတ်မျှ မရရှိကြသောကြောင့် အလုပ်လုပ်ရန်၊ ငွေရှာရန်နှင့် အိမ်ထောင်ပြုရန် လောကီထဲသို့ ပြန်သွားကြလေသည်။ မည်သည့်ရလဒ်မျှ မမြင်ရဘဲ ဤနေရာတွင် အချိန်ဆွဲနေခြင်းက မိမိတို့၏ ငယ်ရွယ်မှု၊ အကောင်းဆုံး နှစ်ကာလများနှင့် ဘဝကို ဖြုန်းတီးခြင်းဖြစ်သည်ဟု ၎င်းတို့ တွေးထင်ကြသည်။ ဤလူများသည် ဘာသာတရားမရှိသူများအဖြစ် ထုတ်ဖော်ခြင်းခံရသည်။ ဘုရားသခင်အတွက် မိမိတို့ကိုယ်ကို စိတ်ရင်းအတိုင်း အသုံးခံသောသူတို့သာ မိမိတို့တာဝန်ကို ထိန်းသိမ်းပြီး ခိုင်ခိုင်မာမာ ရပ်တည်နိုင်ကြသည်။ ယခုတွင် သင်တို့အားလုံးသည် မိမိတို့တာဝန်များကို အချိန်ပြည့် ထမ်းဆောင်ကြ၏။ သင်တို့သည် မိသားစု၊ အိမ်ထောင်၊ သို့မဟုတ် ချမ်းသာကြွယ်ဝမှု၏ ချုပ်ချယ်ခြင်း၊ သို့မဟုတ် ချည်နှောင်ခြင်းကို မခံရပေ။ သင်တို့သည် ထိုအရာများ ထွက်မြောက်လာပြီးသားဖြစ်သည်။ သို့ရာတွင် သင်တို့၏ ခေါင်းထဲတွင် ပြည့်နေသော အယူအဆများ၊ စိတ်ကူးများ၊ အသိပညာ၊ တစ်ကိုယ်ရေ ရည်ရွယ်ချက်များနှင့် ဆန္ဒများသည် လုံးလုံးလျားလျား ပကတိအတိုင်း ရှိနေသည်။ သို့ဖြစ်၍ ဂုဏ်သတင်း၊ အဆင့်အတန်း သို့မဟုတ် ထင်ပေါ်ကျော်ကြားမည့် အခွင့်အရေးတို့နှင့် သက်ဆိုင်သည့် မည်သည့်အရာမဆို ကြုံလာသောအခါ ဥပမာအားဖြင့် ဘုရားအိမ်တော်က ပင်ကိုစွမ်းရည်ရှိသူအမျိုးမျိုးကို ပျိုးထောင်ရန် စီစဉ်နေသည်ဟု သင်ကြားရသောအခါ သင်တို့တစ်ဦးချင်းစီတိုင်းသည် လိုအင်ဆန္ဒဖြင့် မရိုးမရွဖြစ်လာကြပြီး မိမိတို့ကိုယ်ကို နာမည်ရအောင်လုပ်ရန်နှင့် လူပုံအလယ်တွင် ပေါ်လွင်ရန် လိုလားကြသည်။ သင်တို့အားလုံးသည် ဂုဏ်သတင်းနှင့် အဆင့်အတန်းအတွက် ယှဉ်ပြိုင်လိုကြသည်။ သင်သည် ဤအပြုအမူကို ပြုလုပ်ရန် ရှက်ရွံ့သော်လည်း ထိုသို့မလုပ်ဘဲ နေရန်လည်း မကျေနပ်နိုင်ပေ။ ရွေးချယ်ခံရပြီး လူပုံအလယ်တွင် ထင်ပေါ်သောသူများကို သင်မြင်ရသည့်အခါတိုင်း သင်သည် မနာလိုခြင်း၊ အမုန်းတရားတို့ကို ခံစားရပြီး ညည်းညူပြောဆိုကာ ယင်းမှာ တရားမမျှတဟု ထင်သည်၊ “အဘယ်ကြောင့် ငါ မထင်ပေါ်နိုင်ရသနည်း။ အဘယ်ကြောင့် အခြားသူများက အစဉ်သဖြင့် ထင်ပေါ်ရသနည်း။ အဘယ်ကြောင့် ငါ့အလှည့် မည်သည့်အခါမျှ မရောက်ရသနည်း” ဟူ၍ ဖြစ်သည်။ သင်၏စိတ်နှလုံးထဲတွင် နာကြည်းမှုကို ခံစားရပြီး သင်က ယင်းကို ချုပ်တည်းရန် ကြိုးစားသော်လည်း မချုပ်တည်းနိုင်ပေ။ သင်သည် ဘုရားသခင်ထံ ဆုတောင်းပြီး သင်၏အခြေအနေသည် ခဏတာ တိုးတက်ကောင်းမွန်လာနိုင်သော်လည်း ဤသို့သောအခြေအနေမျိုးကို သင် ထပ်မံကြုံတွေ့ရသောအခါ သင်သည် ယင်းကို ကျော်လွှားနိုင်ခြင်းမရှိသေးပေ။ ဤသည်မှာ ဝိညာဉ်ရင့်ကျက်မှု သေးငယ်ခြင်း၏ သရုပ်သကန်တစ်ခု မဟုတ်လော။ သင်သည် ထိုသို့သော အခြေအနေများတွင် ပိတ်မိနေသောအခါ သင်သည် စာတန်၏ ကျော့ကွင်းထဲသို့ ကျရောက်ပြီးဖြစ်သည် မဟုတ်လော။ ဤသည်မှာ စာတန်ဆန်သော ဖောက်ပြန်ပျက်စီးသည့် သဘာဝက လူတို့ကို ချည်နှောင်ပုံ ဖြစ်သည်။ အကယ်၍သာ လူများသည် ထိုဖောက်ပြန်ပျက်စီးသော စိတ်နေသဘောထားများကို စွန့်ပစ်ပြီးပါက သူသည် လွတ်လပ်ကာ လွတ်မြောက်သွားပြီ မဟုတ်သလော။ စဉ်းစားကြည့်လော့။ ကျော်ကြားမှုနှင့် အကျိုးအမြတ်အတွက် တုပယှဉ်ပြိုင်သည့် ဤအခြေအနေများတွင် ပိတ်မိခြင်းမှ ရှောင်ကြဉ်လိုပါက၊ ဤဖောက်ပြန်ပျက်စီးသော အခြေအနေများမှ မိမိကိုယ်ကို လွတ်မြောက်လိုပါက၊ ကျော်ကြားမှုနှင့် အကျိုးအမြတ်နှင့် ဂုဏ်အဆင့်အတန်းတို့၏ ပရိဒေဝဖိစီးမှုနှင့် အချုပ်အနှောင်များမှ မိမိကိုယ်ကို လွတ်မြောက်စေလိုပါက မည်သည့်သမ္မာတရားများကို သင် နားလည်ရမည်နည်း။ လွတ်လပ်မှုနှင့် လွတ်မြောက်စေမှုကို ရရှိရန်အတွက် မည်သည့်သမ္မာတရားစစ်မှန်မှုများကို သင် ပိုင်ဆိုင်ရမည်နည်း။ ပထမဦးစွာ သင်သည် စာတန်က လူတို့ကို အထင်အမြင်မှားစေရန်၊ ဖောက်ပြန်ပျက်စီးစေရန်၊ ရက်စက်စွာ ဒုက္ခပေးရန်နှင့် ထိန်းချုပ်ရန်အလို့ငှာ ကျော်ကြားမှု၊ အကျိုးအမြတ်နှင့် အဆင့်အတန်းကို အသုံးပြုပြီး ၎င်းတို့ကို ယုတ်ညံ့သွားစေကာ အပြစ်တရားထဲသို့ ကျဆင်းသွားစေသည်ဟူသည့်အချက်ကို ထိုးထွင်းသိမြင်ရမည်။ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်းသည် လူတို့ကို ဘုရားသခင်အား အတိုက်အခံလုပ်သည့် လမ်းခရီးပေါ်သို့ ပို့ဆောင်လိမ့်မည်။ ထို့အပြင် လူတို့သည် ကျော်ကြားမှု၊ အကျိုးအမြတ်နှင့် အဆင့်အတန်း၏ ချည်နှောင်ခြင်းမှ လွတ်မြောက်လိုပါက သမ္မာတရားကို လက်ခံရမည်ဖြစ်ပြီး ဤအရာများကို လိုက်စားခြင်း၏ အနှစ်သာရကို ထိုးထွင်းသိမြင်ရမည်။ ထိုအခါမှသာ ၎င်းတို့သည် ထိုအရာများကို စွန့်လွှတ်ပြီး လက်လွှတ်နိုင်ကြလိမ့်မည်။ ဤအရာများကို လက်လွှတ်ခြင်းသည် မည်သူ့အတွက်မဆို အလွန်ခက်ခဲသည်၊ ၎င်းတို့သည် ငယ်သည်ဖြစ်စေ၊ ကြီးသည်ဖြစ်စေ၊ သို့မဟုတ် ယုံကြည်သူအသစ်ဖြစ်စေ၊ ယုံကြည်သူသက်တမ်းကြာသူဖြစ်စေ အရေးမကြီးပေ။ လူအချို့သည် တသီးတသန့်နေတတ်ပြီး စကားများစွာ ပြောပုံမရသော်လည်း အမှန်တွင် အခြားသူများထက် မိမိတို့ စိတ်နှလုံးများတွင် အခက်အခဲများကို သာ၍ သိုထားတတ်ကြလေသည်။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လက်လွှတ်ခြင်းသည် လူတိုင်းအတွက် ခက်ခဲ၏။ မည်သူကမျှ ထိုအရာများ၏ စုံစမ်းသွေးဆောင်ခြင်းကို မအောင်မြင်နိုင်ပေ။ လူတို့၏ အတွင်းပိုင်း အခြေအနေများအားလုံး အတူတူပင် ဖြစ်သည်။ စာတန်သည် ကျော်ကြားမှုနှင့် အကျိုးအမြတ်ကိုသာ သုံးလျက် လူကို ဖောက်ပြန်ပျက်စီးစေပြီး ဖြစ်သည်။ ရိုးရာယဉ်ကျေးမှု၏ ထောင်စုနှစ်အတော်များများက ဤအရာများကိုသာ လူတို့အထဲတွင် သွတ်သွင်းပြီး ဖြစ်သည်။ ထို့ကြောင့် လူ၏ ဖောက်ပြန်ပျက်စီးသော သဘာဝက ကျော်ကြားမှု၊ အကျိုးအမြတ်နှင့် အဆင့်အတန်းတို့ကို နှစ်သက်ကာ လိုက်စားကြ၏၊ မတူကွဲပြားသော လူတို့ လိုက်စားပြီး ဖော်ပြသည့် နည်းလမ်းများသာ ကွဲပြားပေသည်။ ထိုအရာကို မည်သည့်အခါတွင်မျှ မပြောသကဲ့သို့ မိမိတို့ စိတ်နှလုံးများတွင် ဖုံးကွယ်ထားသည့် လူအချို့ရှိသော်လည်း မိမိတို့ စကားများတွင် ထုတ်ဖော်ပြသည့် အခြားသူများရှိ၏။ ယင်းတို့အတွက် သိက္ခာစောင့်စည်းမှု လုံးဝမရှိဘဲ ရေကုန်ရေခမ်းကြိုးပမ်းမည့်သူများ ရှိသော်လည်း ယင်းတို့အတွက် ရေကုန်ရေခမ်း မကြိုးပမ်းမည့်သူများရှိ၏။ သို့သော် တစ်ကိုယ်တည်းရှိချိန်တွင် ၎င်းတို့သည် စောဒကတက်၊ ညည်းညူပြီး ပစ္စည်းများကို ခွဲကြလေသည်။ ထိုအရာသည် မတူညီသည့် လူများတွင် မတူကွဲပြားစွာ ထင်ရှားသော်လည်း ၎င်းတို့၏ သဘာဝများက တထေရာတည်း ဖြစ်ကြသည်။ ၎င်းတို့အားလုံးသည် ဘုရားသခင်ကို အတိုက်အခံလုပ်သည့် ဖောက်ပြန်ပျက်စီးသော လူသားများ ဖြစ်၏။ သင်သည် ကျော်ကြားမှု၊ အကျိုးအမြတ်နှင့် အဆင့်အတန်းများအပေါ် အမြဲ အာရုံစိုက်ပါက၊ ဤအရာများကို အလွန်အမင်း တန်ဖိုးထားပါက၊ သင်၏ စိတ်နှလုံးကို ယင်းတို့က နေရာယူပါက၊ ပြီးလျှင် ယင်းတို့ကို စွန့်ရန် သင် မည်သည့်အခါမျှ မလိုလားပါက သင်သည် ထိုအရာများ၏ ထိန်းချုပ်ခြင်းနှင့် ချည်နှောင်ခြင်း ခံရလိမ့်မည်။ သင်သည် ယင်းတို့၏ ကျေးကျွန် ဖြစ်လာလိမ့်မည်ဖြစ်ပြီး အဆုံးတွင် ယင်းတို့က သင့်ကို လုံးလုံးလျားလျား ဖျက်ဆီးလိမ့်မည်။ သင်သည် ဤအရာများကို စွန့်လွှတ်ရန်နှင့် လက်လွှတ်ရန် သင်ယူရမည်၊ အခြားသူများကို ထောက်ခံရန်နှင့် ကောင်းမွန်သော အခွင့်အရေးများရှိသည့်အခါ အခြားသူများကို ထင်ပေါ်ကျော်ကြားခွင့်ပြုရန် သင်ယူရမည်။ သင်သည် ထင်ပေါ်ကျော်ကြားရန်နှင့် ထွန်းလင်းတောက်ပရန် အခွင့်အရေးများကို ကြုံတွေ့သည့်အခါတိုင်း ယှဉ်ပြိုင်ခြင်း သို့မဟုတ် ပြိုင်ဆိုင်ခြင်း မပြုရပေ။ သင်သည် သင်၏ကိုယ်ပိုင်အကျိုးစီးပွားများကို စွန့်လွှတ်နိုင်ရမည်ဖြစ်သော်လည်း သင်၏တာဝန်ထမ်းဆောင်မှုကိုမူ မထိခိုက်စေရ။ မထင်မရှား အလုပ်လုပ်သော၊ မိမိကိုယ်ကို မကြွားဝါသော၊ မိမိ၏တာဝန်ကိုလည်း သစ္စာစောင့်သိစွာ ထမ်းဆောင်သောသူတစ်ဦး ဖြစ်ပါစေ။ သင်သည် သင်၏မာနနှင့် အဆင့်အတန်းကို စွန့်လွှတ်လေလေ၊ သင်၏အကျိုးစီးပွားများကို ပို၍ စွန့်လွှတ်လေလေ၊ သင်သည် ပို၍ ငြိမ်းချမ်းမှုကို ခံစားရလေလေ ဖြစ်မည်၊ သင်၏စိတ်နှလုံးထဲတွင် အလင်း ပို၍ရှိလာမည်ဖြစ်ပြီး သင်၏အခြေအနေသည် ပို၍ ကောင်းမွန်လာလိမ့်မည်။ သင်သည် ပို၍ ယှဉ်ပြိုင်ပြီး ပြိုင်ဆိုင်လေလေ၊ သင်၏အခြေအနေသည် ပို၍ မှောင်မိုက်လာလေလေ ဖြစ်မည်။ သင်သည် ငါ့ကိုမယုံကြည်ပါက စမ်းကြည့်လိုက်။ သင်သည် ဤသို့သော ဖောက်ပြန်ပျက်စီးသည့် အခြေအနေကို ပြုပြင်ပြောင်းလဲလိုပါက၊ ကျော်ကြားမှု၊ အကျိုးအမြတ်နှင့် အဆင့်အတန်း၏ ထိန်းချုပ်မှုကို မခံလိုပါက သင်သည် သမ္မာတရားကို ရှာဖွေရမည်၊ ကျော်ကြားမှု၊ အကျိုးအမြတ်နှင့် အဆင့်အတန်း၏ အနှစ်သာရကို ထိုးထွင်းသိမြင်ရမည်၊ ထို့နောက် ယင်းတို့ကို လက်လွှတ်ပြီး စွန့်လွှတ်ရမည်။ သို့မဟုတ်ပါက သင်သည် ကျော်ကြားမှု၊ အကျိုးအမြတ်နှင့် အဆင့်အတန်းကို ပို၍ ယှဉ်ပြိုင်လေလေ၊ သင်၏စိတ်နှလုံးသည် ပို၍ မှောင်မိုက်လာလိမ့်မည်။ သင်သည် ၎င်းတို့ကို ပို၍ ယှဉ်ပြိုင်လေလေ၊ သင်၏ မနာလိုခြင်းနှင့် အခြားသူများအပေါ် သင်၏ အမုန်းတရားတို့သည် ပို၍ ကြီးမားလာလေလေ ဖြစ်မည်။ သင်သည် ယင်းတို့အတွက် ပို၍ပင် လုယူလိုစိတ်ရှိလာမည်ဖြစ်ပြီး ယင်းတို့ကို မရရှိသောအခါ သင် ခံစားရမည့် အမုန်းသည် ပို၍ ကြီးမားလာလိမ့်မည်။ သင် ခံစားရသည့် အမုန်းက ပိုကြီးမားလေလေ၊ သင်၏အတွင်းစိတ်သည် ပို၍ မှောင်မိုက်လာလေလေ ဖြစ်မည်၊ သင်၏ တာဝန်ထမ်းဆောင်မှုသည် ပို၍ ဆိုးရွားလာလေလေ ဖြစ်မည်၊ သင်၏ တာဝန်ထမ်းဆောင်မှု ပိုဆိုးရွားလေလေ၊ ဘုရားအိမ်တော်၏ အသုံးတော်ခံရဖို့ ပိုနည်းလေလေ ဖြစ်မည်။ ဤသည်မှာ တစ်ခုနှင့်တစ်ခု ဆက်စပ်နေသော ဆိုးကျိုးသံသရာတစ်ခု ဖြစ်သည်။ သင်သည် သင်၏တာဝန်ကို မည်သည့်အခါမျှ ကောင်းမွန်စွာ မထမ်းဆောင်ပါက သင်သည် တဖြည်းဖြည်း ဖယ်ရှားရှင်းလင်းခြင်း ခံရလိမ့်မည်။

လူတစ်ဦးအတွင်း၌ သန့်ရှင်းသော ဝိညာဉ်တော် အလုပ်လုပ်ပြီး ၎င်းတို့၏ အမျိုးမျိုးသော မတက်ကြွသည့် အခြေအနေများကို ပြောင်းလဲစေရန်အတွက် ထိုလူသည် ဆင်းရဲဒုက္ခခံနေရသည့် အချိန်ကာလများတွင် အဖိုးအခပေးရင်း၊ အမှုအရာများကို စွန့်လွှတ်ရင်း၊ ဇာတိပကတိကို ပုန်ကန်ရင်း၊ မိမိတို့၏ လမ်းကြောင်းကို တစ်လှမ်းချင်း ပြောင်းလဲရင်း တက်ကြွစွာ ပူးပေါင်းဆောင်ရွက်ပြီး ရှာဖွေရမည်။ ဤအရာက ရလဒ်များရရှိရန်နှင့် မှန်ကန်သော လမ်းကြောင်းပေါ် ၎င်းတို့ ခြေချရန်အတွက် အချိန်ကြာမြင့်လေသည်။ သို့ရာတွင် တစ်စုံတစ်ဦးကို ထုတ်ဖော်ရန် ဘုရားသခင်အတွက် အချိန်စက္ကန့်ပိုင်းသာ ကြာသည်။ သင်သည် မိမိတာဝန်ကို ကောင်းစွာ မထမ်းဆောင်ဘဲ မိမိကိုယ်ကို အသိအမှတ်ပြုခံရရန် အမြဲ ကြိုးစားပြီး သင်၏ ဂုဏ်သတင်းနှင့် အကျိုးစီးပွားများအတွက် ရေကုန်ရေခမ်း ကြိုးပမ်းရင်း အဆင့်အတန်းအတွက် ပြိုင်ဆိုင်ရန်၊ ပေါ်လွင်ကာ ထင်ပေါ်ဖို့ အမြဲ ကြိုးစားပါက ဤအခြေအနေ၌ အသက်ရှင်စဉ်တွင် သင်သည် အလုပ်လုပ်ပေးသူတစ်ဦးသာ ဖြစ်သည် မဟုတ်လော။ သင့်အနေဖြင့် အလုပ်လုပ်ပေးလိုပါက ပေးနိုင်သည်၊ သို့သော် သင်၏ အလုပ်လုပ်ပေးခြင်း မပြီးမီတွင် သင် ထုတ်ဖော်ခြင်းခံရဖို့ ဖြစ်နိုင်သည်။ လူတို့ ဖော်ထုတ်ခံရသည့်အခါ ရှုတ်ချပြီး ဖယ်ရှားရှင်းလင်းခြင်း ခံရသည့် ၎င်းတို့၏ နေ့ရက်ကာလ ရောက်ရှိပေသည်။ ထိုရလဒ်ကို ပြောင်းပြန်လှန်ရန် ဖြစ်နိုင်သလော။ မလွယ်ပေ။ ၎င်းတို့၏ ရလဒ်များကို ဘုရားသခင်က သတ်မှတ်နှင့်ပြီးသား ဖြစ်နိုင်၏။ ထိုသို့ဖြစ်ပါက ၎င်းတို့ ဒုက္ခရောက်ပြီဖြစ်သည်။ လူတို့သည် ထုံးစံအတိုင်း စကားပြောပြီး လှည့်ကွက်များလုပ်နေစဉ်တွင် ပြစ်မှားမှုများကို ကျူးလွန်ကြ၏၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ပြပြီး သေးငယ်သည့် အမှားအနည်းငယ်ကို ပြုမိကြ၏၊ သို့မဟုတ် မိမိတို့၏ တစ်ကိုယ်ကောင်းဆန်သော စိတ်ဆန္ဒများကို ဖြည့်ဆည်းကြ၏၊ မိမိတို့ကိုယ်ပိုင် ကြံရွယ်ချက်များ သိုထားကြ၏။ သို့ရာတွင် အသင်းတော် အလုပ်ကို ၎င်းတို့ မနှောင့်ယှက်၊ မတားဆီးသရွေ့၊ သို့မဟုတ် အမှုအရာများကို အလွန်ကမောက်ကမ မဖြစ်စေသရွေ့၊ သို့မဟုတ် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မရှိသရွေ့၊ သို့မဟုတ် သိသာစွာ ဆိုးယုတ်သည့် ရလဒ်တစ်ခုတလေ မဖြစ်စေသရွေ့၊ ၎င်းတို့သည် နောင်တရဖို့ အခွင့်အရေး ရှိနေကြဆဲဖြစ်သည်။ သို့ရာတွင် ၎င်းတို့သည် ကြီးမားသည့် မကောင်းမှုအချို့ ကျူးလွန်မိပါက၊ သို့မဟုတ် ကြီးမားသည့် ကပ်ဘေးတစ်ခု ဖြစ်စေပါက၊ ၎င်းတို့သည် မိမိတို့ကိုယ်ကို ကယ်နုတ်နိုင်သေးသလော။ ဘုရားသခင်ကို ယုံကြည်ပြီး ဤအခြေအနေသို့ရောက်ရန် တာဝန်တစ်ခုကို ထမ်းဆောင်သော လူတစ်ဦးအတွက် အလွန် အန္တရာယ်များပေသည်။ ယင်းမှာ အိမ်ထောင်သည်နှစ်ဦးက နှစ်ယောက်တစ်ဘဝ အသက်ရှင်သန်ခြင်းနှင့် တူသည်။ ၎င်းတို့နှစ်ဦးကြားတွင် သဘောထားကွဲလွဲမှု အနည်းငယ်ရှိပြီး တစ်ဦးကို ထိခိုက်နာကျင်စေသည့် အရာတစ်ခုအား ရံဖန်ရံခါ ၎င်းတို့ ပြောဆိုမိပါက ၎င်းတို့အနေဖြင့် အချင်းချင်း သည်းခံနိုင်သရွေ့ အတူတကွ ဆက်လက် အသက်ရှင်နိုင်ပေသည်။ သို့ရာတွင် ၎င်းတို့ထဲမှတစ်ဦးက အိမ်ထောင်ရေးဖောက်ပြန်ပြီး ၎င်း၏ အိမ်ထောင်ဖက်ဘက်မှ မည်သို့အားထုတ်ပါစေ ထိုလူကို ပြန်ခေါ်၍ မရနိုင်ပါက ပြီးလျှင် သူသည် ပြန်လာဖို့ လိုလားခြင်း မရှိပါက ထိုသူနှစ်ဦးသည် အတူတကွ နေနိုင်မည်လော။ ထိုလူကို ပိုမိုသည်းခံပေးရန် ကြိုးစားခြင်းသည် အရာရောက်မည်မဟုတ်၊ အချည်းနှီး ဖြစ်ပေမည်။ ဤသို့သော အိမ်ထောင်တစ်ခုသည် ပြိုကွဲ၏၊ ၎င်းတို့ လုပ်နိုင်သမျှမှာ ကွာရှင်းပြတ်စဲခြင်းသာ ဖြစ်သည်။ လူနှစ်ဦးသည် ဤအခြေအနေသို့ ရောက်ပါက တစ်မိုးအောက်တွင် ၎င်းတို့ နေထိုင်ကြဆဲဖြစ်လျှင်ပင် ၎င်းတို့၏ အိမ်ထောင်ရေးက အမည်ခံသာ ရှိပေသည်။ ၎င်းတို့ ကွာရှင်းသည်ဖြစ်စေ၊ မကွာရှင်းသည်ဖြစ်စေ၊ မည်သည့် ခြားနားချက်မျှ မဖြစ်စေပေ။ သင်သည် ဘုရားသခင်ကို ယုံကြည်ကာ သင်၏ တာဝန်ကို လုပ်ရင်း သမ္မာတရားကို သင် လိုက်စားဖို့နှင့် စုံလင်စေခြင်းခံရဖို့ အခွင့်အရေးများ သင် လွဲချော်ကာ ဘုရားသခင်က သင့်ကို အခွင့်အရေးများစွာ ပေးသော်လည်း သင်၏ စိတ်နှလုံး မာကျောပြီး မည်သည့်အခါတွင်မျှ နောင်တမရသကဲ့သို့၊ သို့မဟုတ် မပြောင်းလဲသကဲ့သို့ သမ္မာတရားကိုလည်း တစ်စက်မျှ လက်မခံဘဲ အဆင့်အတန်းကို ခေါင်းမာစွာ ဆက်လက်လိုက်စားသည့် ထိုအလားတူအခြေအနေမျိုးသို့ရောက်ပါက သင် ထုတ်ဖော်ခံရပြီး ဖယ်ရှားရှင်းလင်းခံရသည့် နေ့တစ်နေ့ အနှေးနှင့်အမြန် ရောက်လာလိမ့်မည်။ ဖြစ်နိုင်ဖွယ်အရှိဆုံးမှာ ကိစ္စရပ်တစ်ခု၊ သို့မဟုတ် အခြေအနေတစ်ခု၊ သို့မဟုတ် စကားတစ်လုံး၊ သို့မဟုတ် သဘောထားတစ်ခုက သင့်ကို လုံးဝ ထုတ်ဖော်လိမ့်မည်။ ထို့ကြောင့် လူတစ်ဦးသည် သန့်ရှင်းသော ဝိညာဉ်တော်၏ အလုပ်ကို မရရှိ၊ သို့မဟုတ် သမ္မာတရားကို မရရှိပါက မိမိတို့၏ ဖောက်ပြန်ပျက်စီးကာ ဆိုးယုတ်သော စိတ်သဘောထားဖြင့် အမြဲ ချည်နှောင်ခံရကာ ထိန်းချုပ်ခံရပါက တစ်ကိုယ်ကောင်းဆန်သော စိတ်ဆန္ဒများနှင့် ကြံရွယ်ချက်မျိုးစုံတို့ဖြင့် အသက်ရှင်ပြီး ယင်းတို့မှ ထွက်မလာနိုင်ပါက ၎င်းတို့သည် ကြီးမားသည့် အန္တရာယ်တွင် ရှိကြပေသည်။ အနှေးနှင့် အမြန်ဆိုသလို ၎င်းတို့ မှောက်မှားပြီး ထုတ်ဖော်ခံရလိမ့်မည်။ သင် မမှောက်မှားသေးသည်မှာ ဖြစ်ကောင်းဖြစ်နိုင်သော်လည်း ယင်းမှာ နောက်ပိုင်းတွင် သင်မှောက်မှားလိမ့်မည်မဟုတ်ဟု မဆိုလိုပေ။ ယခုတွင် သင်သည် မိမိတာဝန်ကို လုပ်ဆောင်နိုင်ဆဲ ဖြစ်နိုင်သည်၊ မိမိကိုယ်ကို ဘုရားသခင်အတွက် အသုံးခံပြီး ဆင်းရဲဒုက္ခများခံစားရန် လိုအင်ဆန္ဒအချို့ ရှိနေဆဲဖြစ်နိုင်သည်၊ စုံလင်ခံရခြင်းကို လိုက်စားရန် လိုအင်ဆန္ဒအချို့ ရှိနေနိုင်သည်။ သို့ရာတွင် ယင်းမှာ သမ္မာတရားကို သိနားလည်ခြင်း၊ သို့မဟုတ် သမ္မာတရား စစ်မှန်မှုထဲသို့ ဝင်ရောက်ခြင်းအတွက် အစားထိုးမဟုတ်သကဲ့သို့ နောက်ပိုင်းတွင် သင် မှောက်မှားမည်မဟုတ်ကြောင်း၊ သို့မဟုတ် ခိုင်ခိုင်မာမာ ရပ်တည်နိုင်လိမ့်မည်ဖြစ်ကြောင်းလည်း မဆိုလိုပေ။ လူအချို့သည် ဘုရားသခင်ကို နှစ်နှစ် သုံးနှစ်ကြာ ယုံကြည်ခဲ့ပြီးသော်လည်း သမ္မာတရားကို အနည်းငယ်မျှ နားမလည်ပေ။ အမှုအရာများအပေါ် ၎င်းတို့၏ အမြင်သည် မယုံကြည်သူများနှင့် တူညီနေဆဲ ဖြစ်သည်။ အယောင်ဆောင်ခေါင်းဆောင်၊ သို့မဟုတ် အန္တိခရစ်တစ်ဦး ထုတ်ဖော်ခံရပြီး ဖယ်ရှားရှင်းလင်းခံရသည်ကို ၎င်းတို့ မြင်သောအခါ ၎င်းတို့က “ဘုရားကို ယုံတာ၊ ဘုရားနောက်လိုက်တာ၊ ဘုရားရှေ့မှာ အသက်ရှင်တာအားလုံးက ကြိုးတန်းပေါ် လမ်းလျှောက်နေတာနဲ့ တူတယ်။ ဓားသွားပေါ်မှာ အသက်ရှင်နေရသလိုမျိုးပဲ” ဟု ထင်မြင်ကြသည်။ အခြားလူများက “ဘုရားကို အစေခံတဲ့ ခေါင်းဆောင်တစ်ယောက်နဲ့ အမှုဆောင်တစ်ယောက် ဖြစ်ရတာက စွန့်စားရတယ်။ အဲဒါက လူတွေ ပြောသလိုပဲ။ ‘ဘုရင်နဲ့ နီးနီးကပ်ကပ် နေရတာက ကျားတစ်ကောင်နဲ့ လှဲနေရသလိုပဲ အန္တရာယ်များတယ်’တဲ့။ တစ်ခုခု မှားတာကို ပြောမိရင်၊ ဒါမှမဟုတ် လုပ်မိရင် ဘုရားရဲ့ စိတ်သဘောထားကို ပြစ်မှားမိမယ်။ ဖယ်ရှားရှင်းလင်းခံရပြီး အပြစ်ဒဏ်ပေးခံရမယ်” ဟူ၍ ဆိုကြသည်။ ဤမှတ်ချက်များက မှန်ကန်သလော။ “ကြိုးတန်းပေါ်တွင် လမ်းလျှောက်ခြင်း” နှင့် “ဓားသွားပေါ်မှာ အသက်ရှင်နေရခြင်း” ဟူသည့် ဤစကားများက မည်သည့်အရာကို ဆိုလိုသနည်း။ ဤစကားများက ကြီးမားသော အန္တရာယ်ရှိကြောင်း၊ အချိန်တိုင်းတွင် ကြီးမားသော အန္တရာယ်ရှိနေကြောင်းနှင့် အနည်းငယ် ပေါ့ဆခြင်းဖြင့် ခြေချော်ကျမည်ဖြစ်ကြောင်းတို့ကို ဆိုလိုသည်။ “ဘုရင်နဲ့ နီးနီးကပ်ကပ် နေရတာက ကျားတစ်ကောင်နဲ့ လှဲနေရသလိုပဲ အန္တရာယ်များတယ်” ဆိုသည်မှာ မယုံကြည်သူများကြားတွင် အပြောများသည့်အရာတစ်ခု ဖြစ်သည်။ နတ်ဆိုးမင်း၏ အနားကပ်ခြင်းသည် အန္တရာယ်များသည်ဟု ဆိုလိုသည်။ ဤစကားကို ဘုရားသခင်အား အစေခံခြင်းအဖို့ အသုံးပြုလျှင် ၎င်းတို့၏ အမှားက အဘယ်နေရာတွင်ရှိသနည်း။ နတ်ဆိုးမင်းကို ဘုရားသခင်နှင့်၊ ဖန်ဆင်းရှင်နှင့် နှိုင်းယှဉ်ခြင်းသည် ဘုရားသခင်ကို ပြစ်မှား စော်ကားခြင်း မဟုတ်လော။ ယင်းမှာ ကြီးလေးသော ပြဿနာဖြစ်သည်။ ဘုရားသခင်သည် ဖြောင့်မတ်ပြီး သန့်ရှင်းသော ဘုရားဖြစ်သည်။ လူသားသည် ဘုရားသခင်ကို အာခံခြင်းအတွက်၊ သို့မဟုတ် ဘုရားသခင်ကို ရန်လိုခြင်းအတွက် အပြစ်ဒဏ်ပေးခံရသင့်သည်ဆိုသည်မှာ လုံးလုံးလျားလျား သဘာဝကျပြီး တရားမျှတပေသည်။ စာတန်နှင့် နတ်ဆိုးများသည် သမ္မာတရား တစ်စွန်းတစ်စမျှ မရှိပေ။ စာတန်သည် ညစ်ညူးပြီး ကောက်ကျစ်ဆိုးယုတ်သည်။ အပြစ်မရှိသူများကို သတ်ဖြတ်ပြီး လူကောင်းများကို ဝါးမြိုသည်။ ၎င်းတို့သည် ဘုရားသခင်နှင့် မည်သို့ ဆင်တူနိုင်မည်နည်း။ လူတို့သည် အဘယ်ကြောင့် အမှန်တရားများကို ပုံဖျက်ပြီး ဘုရားသခင်ကို အပုပ်ချသနည်း။ ဤသည်မှာ ဘုရားသခင်အပေါ် ကြီးမားသော ပြစ်မှားစော်ကားခြင်း ဖြစ်ပေသည်။ မကြာခဏ မတက်မကြွဖြစ်ပြီး တာဝန်များကို ရိုးသားစစ်မှန်စွာ မထမ်းဆောင်သောသူအချို့က ပြုပြင်ခြင်းခံရသောအခါ ဖယ်ရှားရှင်းလင်းခံရမည်ကို စိတ်ပူကြပြီး မိမိတို့ကိုယ်ကို စဉ်းစားတတ်ကြသည်။ “ဘုရားကို ယုံကြည်ရသည်မှာ တကယ်ကို ကြိုးတမ်းပေါ် လမ်းလျှောက်ရသကဲ့သို့ ဖြစ်သည်။ တစ်ခုခုကို မှားပြီး လုပ်ဆောင်လိုက်သည်နှင့် ပြုပြင်ခြင်း ခံရသည်။ အယောင်ဆောင်ခေါင်းဆောင် သို့မဟုတ် အန္တိခရစ်ဟု သတ်မှတ်ခြင်းခံရသည်နှင့် တစ်ပြိုင်နက် လူစားထိုးခံရပြီး ဖယ်ရှားရှင်းလင်းခြင်း ခံရသည်။ ဘုရားအိမ်တော်တွင် ဘုရားသခင်က စိတ်ဆိုးသည်မှာ ဖြစ်လေ့မရှိသည့်အရာ မဟုတ်ပါ။ လူများသည် မကောင်းမှု အနည်းငယ် လုပ်ဆောင်ပြီးသည့်အခါတွင် စကားတစ်ခွန်းဖြင့် ဖယ်ရှားရှင်းလင်းခံလိုက်ရသည်။ သူတို့သည် နောင်တရဖို့ အခွင့်အရေးပင် မရလိုက်ပါ” ဟူ၍ ဖြစ်သည်။ ဤသည်မှာ ကိစ္စများ အမှန်တကယ် ဖြစ်သည့် ပုံစံလော။ ဘုရားအိမ်တော်သည် လူတို့ကို နောင်တရရန် အမှန်တကယ် အခွင့်အရေးမပေးလေသလော။ (ဤသည်မှာ မှားသည်။) ထိုမကောင်းသောလူများနှင့် အန္တိခရစ်များ ဖယ်ရှားရှင်းလင်းခံရသည်မှာ ၎င်းတို့သည် ၎င်းတို့၏ အထူးထူးအပြားပြား ဖြစ်သော မကောင်းမှုများကို ကျူးလွန်ခဲ့ပြီး ပြုပြင်ခြင်းကို ခံရသည့်တိုင် ထပ်ခါထပ်ခါ သတိပေးသော်လည်း ၎င်းတို့၏ နည်းလမ်းများကို မပြောင်းလဲသောကြောင့်ဖြစ်သည်။ ဤသို့စဉ်းစားသောလူများနှင့် ပတ်သက်၍ ပြဿနာမှာ အဘယ်နည်း။ ၎င်းတို့သည် မိမိတို့အတွက် ဟုတ်မှန်သယောင်ယောင် ရှိသော်လည်း စင်စစ် မှားနေသော ကျိုးကြောင်းပြချက်များကို ပေးနေခြင်းဖြစ်သည်။ ၎င်းတို့သည် သမ္မာတရားကို မလိုက်စားသကဲ့သို့ ကောင်းမွန်စွာ အလုပ်လုပ်ပေးခြင်း မရှိကြချေ။ ပြီးလျှင် ၎င်းတို့သည် ရှင်းလင်းပြီး ဖယ်ရှားခံရမည်ကို ကြောက်သောကြောင့် ခါးသီးစွာ ညည်းညူပြီး ၎င်းတို့၏ အယူအဆများကို ဖြန့်ကြသည်။ ၎င်းတို့က လူ့သဘာဝကင်းမဲ့သည်မှာ သိသာပေသည်။ ၎င်းတို့သည် မကြာခဏ ဝတ်ကျေတမ်းကျေဖြစ်၍ ၎င်းတို့အလုပ်တွင် မတက်မကြွဖြစ်ပြီး ခိုကတ်သည်။ ထုတ်ဖော်ခံရပြီး ဖယ်ရှားရှင်းလင်းခံရမည်ကို ကြောက်သည်။ ထို့ကြောင့် ၎င်းတို့သည် အသင်းတော်အပေါ်၊ ဘုရားသခင်အပေါ် အပြစ်အားလုံးကို ပုံချသည်။ ဤအရာ၏ သဘောသဘာဝမှာ အဘယ်နည်း။ ယင်းမှာ ဘုရားသခင်အပေါ် ဝေဖန်ပြစ်တင်ခြင်း၊ ဘုရားသခင်နှင့်ပတ်သက်၍ ညည်းညူခြင်းနှင့် ဘုရားသခင်ကို အာခံခြင်း စရိုက်ဖြစ်သည်။ ဤမှတ်ချက်များသည် အသိသာဆုံးသော အတွေးမှားများ၊ အဓိပ္ပာယ်မရှိဆုံးသော အဆိုများဖြစ်သည်။ ဤလူများက ထိုသို့သော အရာများကို ပြောဆိုနိုင်သည့် အချက်သည် ဘုရားသခင်ကို နှစ်ချီ ယုံကြည်သော်ငြားလည်း သမ္မာတရားကို ၎င်းတို့ လုံးဝ မလိုက်စားခဲ့ကြသည့် သက်သေဖြစ်သည်။ ဤအရာကသာ ဘုရားသခင်အပေါ် ဝေဖန်စီရင်သည့်၊ သူ့ကို အတိုက်အခံလုပ်ပြီး ပြစ်မှားစော်ကားသည့် အဆင့်အထိ ၎င်းတို့ကို ဆုတ်ယုတ်ကျဆင်းစေမည်ဖြစ်သည်။ မကြာခဏ မတက်မကြွဖြစ်ပြီး သမ္မာတရားကို မလိုက်စားသောသူတို့သည် အမှန်တကယ် အန္တရာယ်ဖြင့် အသက်ရှင်ကြသည်မှာ သိသာပေသည်။ ထို့ကြောင့် ဘုရားသခင်ကို ယုံကြည်သူများသည် မိမိတို့ကိုယ်ကို ဘေးကင်းလုံခြုံစေပြီး ဤအန္တရာယ်များသော အခြေအနေများမှ မိမိတို့ကိုယ်ကို လွတ်မြောက်စေရန်အလို့ငှာ မည်သို့ လက်တွေ့လုပ်ဆောင်သင့်သနည်း။ အဓိကအချက်မှာ သမ္မာတရား လိုက်စားသည့် လမ်းကြောင်းကို လျှောက်ရန် ဖြစ်သည်။ လူတစ်ဦးသည် သမ္မာတရားအချို့ကို နားလည်နိုင်ပါက၊ အခြေခံအဆင့်ဖြင့် ဘုရားသခင်ကို ကျိုးနွံနာခံနိုင်ပါက၊ ထိုသူသည် အတော်ပင် ဘေးကင်းကာ လုံခြုံလိမ့်မည်။ သမ္မာတရားကို မလိုက်စားသူများ၊ သမ္မာတရား စစ်မှန်မှု တစ်ခုတလေမျှ မရှိသောသူများနှင့် မကြာခဏ မတက်မကြွ ဖြစ်သောသူတို့သည် ဖယ်ရှားရှင်းလင်းခံရမည့် အန္တရာယ်အမြဲ ရှိ၏။ မိမိတို့ စိတ်နှလုံးများတွင် သမ္မာတရားကို အလွန်အမင်း မနှစ်မြို့သူများ၊ ထိုသမ္မာတရားက အလွန်ခက်သည်၊ သို့မဟုတ် သမ္မာတရားကို လက်တွေ့လုပ်ဆောင်ရန်မှာ မိုက်မဲသည်ဟု အမြဲ ခံစားသောသူတို့သည် အစိုးရိမ်ရဆုံးသော အခြေအနေတွင် ရှိသူများ ဖြစ်သည်။ အနှေးနှင့်အမြန်ဆိုသလို ၎င်းတို့ ထုတ်ဖော်ခံရကာ ဖယ်ရှားရှင်းလင်းခံရကြလိမ့်မည်။

လူတစ်ဦးသည် လှည့်ဖြားတတ်လင့်ကစား၊ သို့မဟုတ် အတော်လေး မာယာကင်းကာ ရိုးသားလင့်ကစား လူတို့၏ ကြံရွယ်ချက်များ၊ စိတ်ဆန္ဒများနှင့် မသန့်စင်မှုများသည် အားလုံး အနည်းနှင့် အများ တူညီကြ၏။ သင်တို့အားလုံးသည် မိမိတို့လမ်းကြောင်းများကို ပြောင်းလဲနိုင်ပါက ဤဖောက်ပြန်ပျက်စီးသော အခြေအနေများကို စွန့်ပစ်နိုင်ပြီး အနည်းဆုံးအနေဖြင့် မိမိတို့တာဝန်ကို မှန်ကန်စွာ လုပ်ဆောင်နိုင်ပါက လူသားပုံသဏ္ဌာန် ရှိကြလိမ့်မည်။ သင်၏ တာဝန်ကို လုပ်ဆောင်နေစဉ်တွင် သင်၏ ကိုယ်ရေးကိုယ်တာ ကြံရွယ်ချက်များ၊ အရင်းခံအကြောင်းများနှင့် စိတ်ဆန္ဒများကို ဟိုသည် သယ်ဆောင်နေပါက သင်သည် သွေဖည်မှုများနင့် အမှားများ လုပ်မိရန် အလွန်ဖြစ်နိုင်ဖွယ်ရှိပြီး ကိစ္စရပ်များကို စည်းမျဉ်းများအတိုင်း ကိုင်တွယ်ရန်၊ သို့မဟုတ် မိမိတာဝန်ကို ကောင်းစွာ လုပ်ဆောင်ရန်နှင့် ဘုရားသခင် အလိုတော်နှင့် ကိုက်ညီရန် သင့်အတွက် အလွန်ခက်လိမ့်မည်။ ဤသည်မှာ အဘယ့်ကြောင့်ဆိုသော် လူတို့သည် အလွန် ဝတ်ကျေတမ်းကျေဖြစ်ကာ အလွန်များပြားသော မသန့်စင်မှုများနှင့် ပြည့်ကြသောကြောင့် ဖြစ်သည်။ သင်၏ တာဝန်ကို ကောင်းစွာ လုပ်ဆောင်လိုပါက ပထမဦးစွာ သင်၏ ကိုယ်ရေးကိုယ်တာ ကြံရွယ်ချက်များနှင့် စိတ်ဆန္ဒများကို ဖြေရှင်းရမည်။ ထို့နောက်တွင် သင်၏ အတွင်းပိုင်း အခြေအနေသည် တဖြည်းဖြည်း ပြောင်းလဲလိမ့်မည်၊ သင်၏ စိတ်ဓာတ် တိုးတက်လိမ့်မည်၊ သင့်အတွင်းရှိ တက်ကြွသော အရိပ်လက္ခဏာများ တိုးပွားလိမ့်မည်၊ သင်၏ မသန့်စင်မှုများ လျော့နည်းလိမ့်မည်၊ သင်၏ စိတ်နှလုံး သာ၍ သန့်စင်ကာ သာ၍ ရိုးရှင်းလာလိမ့်မည်ဖြစ်ပြီး ဘုရားသခင်ကို စိတ်ကျေနပ်စေရန်သာ မိမိတာဝန်ကို ကောင်းစွာ သင် လုပ်ဆောင်ချင်လိမ့်မည်။ ထိုသို့ဖြင့် သင်သည် ဆိုးယုတ်သော အတွေးများနှင့် အမြင်များ သို့မဟုတ် လောကီဆိုင်ရာ ဆက်ဆံရေးများအတွက် အတွေးအခေါ်များ၏ ထိန်းချုပ်မှုကို အလွယ်တကူ ခံရလိမ့်မည် မဟုတ်။ လွတ်လပ်မှုနှင့် လွတ်မြောက်မှုကို သင် အလိုအလျောက် ရရှိလိမ့်မည်ဖြစ်ပြီး သင် လုပ်သမျှတိုင်းသည် လွယ်ကူပြီး နှစ်လိုဖွယ်ဖြစ်လိမ့်မည်။ ယင်းမှာ လူတို့ လမ်းလျှောက်နေကြသည့်အချိန်နှင့် တူသည်။ ဝန်ထုပ်များစွာ ၎င်းတို့ သယ်ဆောင်ပါက လမ်းလျှောက်ခြင်းက အလွန် ပင်ပန်းစရာဖြစ်လိမ့်မည်ဖြစ်ပြီး ပင်ပန်းနွမ်းနယ်မှုကြောင့် ပြိုလဲပြီး ယိုင်လဲသွားသည်ထိ ပိုနှေးကွေးသည်ထက် နှေးကွေးစွာ လျှောက်ကြလိမ့်မည်။ ၎င်းတို့သည် ဝန်ထုပ်များကို ချပါက လမ်းလျှောက်ခြင်းသည် များစွာ ပိုလွယ်ကူသွားလိမ့်မည်ဖြစ်ပြီး လွတ်မြောက်ကာ လွတ်လပ်သွားသကဲ့သို့ ခံစားရလိမ့်မည် ဖြစ်သည်။ သင်ရရှိသည့် မည်သည့် လွတ်မြောက်ခြင်းနှင့် လွတ်လပ်ခြင်း ရှုထောင့်မဆိုနှင့် ပတ်သက်၍ နေ့စဉ်မှတ်တမ်း၊ သို့မဟုတ် သက်သေခံချက် စာတမ်းတိုတစ်ခုကို သင်ရေးသင့်သည်။ အမှုအရာများ သင့်အပေါ် ဖြစ်ပျက်သည့်အခါ သမ္မာတရားကို သင် ရှာဖွေခဲ့ပြီး မိမိဝန်ထုပ်များ ချထားခဲ့ပုံ ပြီးလျှင် သင်၏ ကိုယ်ပိုင် ကြံရွယ်ချက်များနှင့် ရည်ရွယ်ချက်များထဲမှ မည်သည့်အရာကို သင် ပုန်ကန်ခဲ့သည်ဆိုသည်နှင့် မည်သည့် ဉာဏ်အလင်းပေးမှုမျိုး သင် ရရှိခဲ့သည်၊ ပြီးလျှင် မည်သည့် နှစ်လိုဖွယ် ခံစားချက်များကို သင် တွေ့ကြုံခဲ့သည်ဆိုသည်တို့ကို သင် ရေးသားသင့်သည်။ ဤအခြေအနေများနှင့် အသိပညာအကြောင်းကို ရေးသားလော့။ ဤသည်မှာ အတွေ့အကြုံဆိုင်ရာ သက်သေခံချက်ဖြစ်ပြီး သင့်အတွက်ရော အခြားလူများအတွက်ပါ အလွန် အကျိုးရှိပေသည်။ ဤသို့ဖြင့် သင်၏ အတွေ့အကြုံ တိုးပွားလိမ့်မည်၊ သင်၏ သမ္မာတရား သိနားလည်မှု တိုးတက်လိမ့်မည်ဖြစ်ပြီး သင်၏ လွတ်လပ်ခြင်းနှင့် လွတ်မြောက်မှု နေ့ရက်များ တိုးပွားလိမ့်မည်။ သင်သည် အချုပ်အချယ်ကင်းသော လူတစ်ဦး၊ ယောဘကဲ့သို့သော လူတစ်ဦး ဖြစ်လာလိမ့်မည်။ ယောဘသည် အဘယ်ကြောင့် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) ဟူသည် ကျော်ကြားသော စကားများကို အလွန်လွယ်ကူစွာ ပြောနိုင်ခဲ့သနည်း။ ညတွင်းချင်း ထိုစကားများကို သူ အလွန်လွယ်ကူစွာ ပြောလာခဲ့သလော။ လုံးဝ မဟုတ်ပေ။ ထိုစကားများသည် အတွေ့အကြုံနှင့် ဆိုင်သည့် နေ့ရက်များ၊ နှစ်များနှင့် ဆယ်စုနှစ်များအား ပေါင်းရုံးဖော်ပြချက် ဖြစ်သည်။ ယင်းတို့သည် စုဆောင်းထားသည့် ဘဝအတွေ့အကြုံ ဆယ်စုနှစ်ကာလများ၏ အသီးအပွင့်များ ဖြစ်သည်။ သမ္မာတရားကို ရရှိပြီး သက်သေခံချက် စကားများကို ပြောဆိုရန်မှာ ရိုးရှင်းသော ကိစ္စရပ်တစ်ခု မဟုတ်ချေ။ ဘုရားသခင်၌ မိမိ၏ ယုံကြည်မှုတွင် ရလဒ်များ စွမ်းဆောင်ရရှိရန် တစ်ခုတည်းသော နည်းလမ်းမှာ သမ္မာတရား လိုက်စားသည့် လမ်းကြောင်းကို လျှောက်ရန် ဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းနောက်လိုက်ခြင်းအား လက်လျော့ပြီးသည့်နောက်တွင် အမှုအရာများက သင့်အတွက် များစွာ ပိုမိုလွယ်ကူလိမ့်မည်။ သမ္မာတရား လိုက်စားခြင်း လမ်းကြောင်းပေါ် စတင်ရန် သင့်အတွက် လွယ်ကူသွားလိမ့်မည်။ သင်၏ အတွေ့အကြုံသည် သမ္မာတရားကို သင် နားလည်ပြီး စစ်မှန်မှုထဲသို့ ဝင်ရောက်သည့် အဆင့်သို့ ရောက်ရှိသည့်အခါ သင်သည် သမ္မာတရားကို ရရှိပြီးဖြစ်လိမ့်မည်ဖြစ်ကာ လွတ်လပ်မှုနှင့် လွတ်မြောက်မှုတို့ကို ရရှိပြီး ဖြစ်လိမ့်မည်။ ထိုအချိန်တွင် သင်က ခရစ်တော်နောက်လိုက်ခြင်းနှင့် သမ္မာတရား လိုက်စားခြင်းမှ များစွာ ရရှိပြီးဖြစ်သည်ဟု စဉ်းစားမိလိမ့်မည်။ သမ္မာတရားကို ရရှိရန် ကျော်ကြားမှု၊ အကျိုးအမြတ်နှင့် အဆင့်အတန်းတို့အား သင်၏ လိုက်စားခြင်းနှင့် သင့်မိသားစု အရေးကိစ္စများ၏ အနှောင်အဖွဲ့များကို သင် စွန့်ရလိမ့်မည်။ သင်သည် ဘုရားသခင်နောက်လိုက်ပြီး အဖန်ဆင်းခံတစ်ဦး၏ တာဝန်ကို ဖြည့်ဆည်းပြီး ဖြစ်လိမ့်မည်။ သမ္မာတရားကို တဖြည်းဖြည်း နားလည်လာကာ အမှုအရာများစွာကို ရိပ်စားမိပြီး ဖြစ်လိမ့်မည်။ သင်သည် စာတန်အားဖြင့် တစ်ဖန် အထင်အမြင်မှားစေခြင်း သို့မဟုတ် ချည်နှောင်ခံရခြင်း ရှိလိမ့်မည်မဟုတ်။ သမ္မာတရားနှင့် အသက်ကို ရရှိခြင်းသည် တန်ဖိုးအရှိဆုံးသော အရာဖြစ်သည်။ သမ္မာတရားသည် သင်၏ မေတ္တာနှင့် အထိုက်တန်ဆုံးသော အရာဖြစ်သည်။ သမ္မာတရားက အဖိုးတန်ဆုံးသော အရာဖြစ်သည်ကို သင် မြင်သည့်အခါ၊ ကျော်ကြားမှု၊ အကျိုးအမြတ်၊ အဆင့်အတန်း၊ ငွေ၊ ဝင့်ဝါခြင်းနှင့် မာနတို့သည် တန်ဖိုးမဲ့ကြောင်းနှင့် ဤအရာများက သင့်ကို ထိခိုက်နစ်နာနေစေပြီးဖြစ်ကြောင်း သင် သဘောပေါက်လိမ့်မည်။ ထို့ကြောင့် သင်သည် ဤအရာများကို ပစ်ပစ်ခါခါ ငြင်းလာလိမ့်မည်ဖြစ်ပြီး ယင်းတို့ကို စွန့်လွတ်နိုင်လိမ့်မည်။ ထိုအရာမှာ အလွန့်အလွန် အဓိပ္ပာယ်ရှိ၏။ သို့သော်ငြားလည်း ဂုဏ်သတင်းနှင့် အဆင့်အတန်း၏ အချုပ်အချယ်များကို မစွန့်ပယ်နိုင်သေးသော လူအချို့ ရှိနေဆဲဖြစ်၏။ တစ်နေ့လုံး ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက် ဦးနှောက်ခြောက်ခံစဉ်းစားပြီး အခြားသူများနှင့် ခိုက်ရန်ဖြစ်ကြသည်။ ဝင့်ဝါမှု၊ မာနတို့နှင့်ဆိုင်သော ကိစ္စအနည်းငယ်အပေါ် ၎င်းတို့ ရေးကြီးခွင့်ကျယ်လုပ်ပြီး စကားများကြသည်။ ၎င်းတို့သည် သမ္မာတရားကို မရှာဖွေကြသကဲ့သို့ ဘုရားသခင်၏ အလိုတော်ကို မည်သို့မျှ အရေးမထားကြချေ။ ကျော်ကြားမှု၊ အကျိုးအမြတ်နှင့် အဆင့်အတန်းတို့က အခြားမည်သည့်အရာမဆိုထက် မြင့်မားသည်ဟု ၎င်းတို့ ယူမှတ်ကြပြီး အကျိုးဆက်အနေဖြင့် သမ္မာတရား စစ်မှန်မှု အနည်းငယ်မျှမရှိဘဲ ဤအရာများအတွက် နှစ်ချီကြာအောင် အလုပ်များကြ၏။ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ၊ အလွန်ညံ့ဖျင်းစွာ လုပ်ဆောင်ကြပြီး မိမိတို့ဘဝ၏ အကောင်းဆုံးနှစ်ကာလများကို အဆုံးခံကြရသည်။ ဤသည်မှာ သမ္မာတရား မလိုက်စားသူတို့၏ သနားဖွယ်ကောင်းသော အခြေအနေ ဖြစ်သည်။ ဤလူများသည် ဘုရားသခင်၌ မိမိတို့၏ ယုံကြည်မှုတွင် ဤသို့ အမှုမဲ့အမှတ်မဲ့ ဖြစ်သလိုလုပ်ကြ၏။ ဆယ်နှစ်၊ သို့မဟုတ် အနှစ်နှစ်ဆယ် လွန်သွားပြီး ၎င်းတို့သည် သမ္မာတရားနှင့် အသက်ကို မရရှိကြသေးသကဲ့သို့ ဘုရားသခင်အတွက် သက်သေမခံနိုင်ကြသေးချေ။ ကပ်ဘေးရောက်လာသည့်အခါ ကပ်ဘေးထဲတွင် မည်သည့်နေ့ရက်၌ ၎င်းတို့ သေဆုံးသွားကြရမည်ဆိုသည်ကို မသိဘဲ ၎င်းတို့ ကြက်သေသေသွားကြလိမ့်မည်ဖြစ်ပြီး ထိုအခါ နောင်တရဖို့ အလွန်နောက်ကျသွားလိမ့်မည်။ ထို့ကြောင့် ဘုရားသခင်ကို ယုံကြည်သော်လည်း သမ္မာတရား မလိုက်စားသူတို့သည် အနှေးနှင့်အမြန် နောင်တရမည့်နေ့တစ်နေ့ ရှိလိမ့်မည်ဖြစ်သည်။ ယခုတွင်ပင် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ကြောင်းကျိုးမမြင်ဘဲ လိုက်စားနေကြသေးသည့် လူများစွာရှိပြီး ၎င်းတို့ ပြုပြင်ခံကြရသည့်အခါ ကြီးမားသည့် အရှက်ရခြင်းကို ၎င်းတို့ ခံစားကြရပြီဟု ၎င်းတို့ ထင်ကြသည်။ ၎င်းတို့သည် မိမိတို့၏ ဝင့်ဝါမှုနင့် မာနကို ကာကွယ်ရန်အလို့ငှာ မှန်သယောင်ရှိသော်လည်း စင်စစ်မှားနေသည့် ကျိုးကြောင်းပြချက်များနှင့် ရှင်းပြချက်များကို မိမိတို့ကိုယ်ကိုအတွက် အစွမ်းကုန် ဖန်တီးကြ၏။ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို ၎င်းတို့ လက်မခံကြသကဲ့သို့ ကျော်ကြားမှု၊ အကျိုးအမြတ်နှင့် အဆင့်အတန်းတို့က အခြားမည်သည့်အရာမဆိုထက် ပိုမြင့်မားသည်ဟု ၎င်းတို့ ယူမှတ်ကြဆဲဖြစ်သည်။ ဤလူစားမျိုးသည် ထိုသို့ သနားစဖွယ် ဘဝတစ်ခုကို ရှင်သန်လေသည်။ ၎င်းတို့သည် အမိုက်မဲဆုံးနှင့် မသိနားမလည်ဆုံးသော လူများ ဖြစ်သည်။

ယခုအချိန်သည် သင်တို့၏ တာဝန်ကို လုပ်ဆောင်ရန် သင်တို့၏ ဖောက်ပြန်ပျက်စီးသော စိတ်သဘောထားများအား မည်သို့ စွန့်ပယ်ရမည်၊ ဘုရားသခင်၏ လမ်းပြမှုကို မည်သို့ ရရှိရမည်၊ မိမိတာဝန်ကို သစ္စာစောင့်သိစွာ မည်သို့ ထမ်းဆောင်ရမည်၊ ဘုရားသခင်၏ အလိုတော်ကို မည်သို့ ဖြည့်ဆည်းရမည်၊ သင်၏ တာဝန်များကို မည်သို့ ဖြည့်ဆည်းပြီး မိမိတာဝန်တွင် ဝတ်ကျေတမ်းကျေ ဖြစ်ခြင်းအား မည်သို့ ရှောင်ရှားရမည်ဆိုသည်နှင့် သင်၏ စိတ်နှလုံးကို ဘုရားသခင်အား မည်သို့ပေးရမည်ဆိုသည်တို့ကို တွေ့ကြုံရန်၊ သင်တို့၏ တာဝန်ကို လုပ်ဆောင်စဉ်တွင် ဘုရားနှုတ်ကပတ်တော်များနှင့်ဆိုင်သည့် အသိပညာကို တွေ့ကြုံပြီး ရရှိရန်နှင့် ဘုရားသခင်၏ လုပ်ဆောင်ချက်များကို တွေ့မြင်ရန် သင့်အတွက် အကောင်းဆုံးသော အခွင့်အရေး ဖြစ်သည်။ ထူးကဲသော အခွင့်အရေးပါတကား။ တစ်နေ့နေ့တွင် သင် ပြောင်းလဲပြီးဖြစ်သည့်အခါ မာန၊ အဆင့်အတန်းတို့နှင့် ပတ်သက်၍ သင်တို့သည် ရေကုန်ရေခမ်း ကြိုးပမ်းတော့မည် မဟုတ်ချေ။ သင်တို့ကို တောင်းဆိုသည့် မည်သည့်အရာကိုမဆို အလွန်ခက်သည်ဟု သင်တို့ တွေးကြလိမ့်မည်မဟုတ်သကဲ့သို့ လုပ်ဆောင်ရန် သင်တို့အတွက် လွယ်ကူလိမ့်မည်။ သမ္မာတရားကို လက်တွေ့လုပ်ဆောင်ရန်၊ စည်းမျဉ်းများအတိုင်း ပြုမူရန်နှင့် အမှုအရာများစွာကို ရိပ်စားမိရန် သင်တို့အတွက် လွယ်ကူလိမ့်မည်။ သင်တို့သည် သင်တို့၏ တာဝန်ကို ပုံမှန်အတိုင်း လုပ်ဆောင်နိုင်စွမ်း လုံးဝ ရှိကြလိမ့်မည်ဖြစ်ပြီး လူ၊ အဖြစ်အပျက် သို့မဟုတ် အမှုအရာတစ်ခုတလေအားဖြင့် မည်သည့်အခါတွင်မျှ တစ်ဖန် ဘောင်ခတ်ခံရလိမ့်မည် မဟုတ်ချေ။ ဤသည်မှာ သမ္မာတရား စစ်မှန်မှုထဲသို့ အပြည့်အဝ ဝင်ရောက်ခြင်း ဖြစ်သည်။

၂၀၁၅ ခုနှစ်၊ ဇူလိုင်လ ၁၆ ရက်


သမ္မာတရားကို ရရှိရန် အနီးအနားတွင်ရှိသော လူများ၊ ဖြစ်ရပ်များနှင့် အမှုအရာများမှ သင်ခန်းစာယူရမည်

ယခုတွင် ဘုရားသခင်ကို စိတ်နှလုံးအကြွင်းမဲ့ ယုံကြည်သောသူတို့သည် မိမိတို့တာဝန်များကို ဝီရိယရှိရှိ လုပ်ဆောင်ခြင်းအပေါ် အာရုံစိုက်ပြီး မိမိတို့တာဝန်များကို ကောင်းစွာ လုပ်ဆောင်ချင်ကြသည်။ သို့သော် လူတိုင်းက ဖောက်ပြန်ပျက်စီးသော စိတ်သဘောထားရှိသကဲ့သို့ ၎င်းတို့အသီးသီးက မိမိတို့ကိုယ်ပိုင် သက်ဆိုင်ရာ အခက်အခဲများနှင့် အားနည်းချက်များရှိကြသောကြောင့် ၎င်းတို့အတွက် မိမိတို့၏တာဝန်ကို ပြည့်ပြည့်ဝဝ လုပ်ဆောင်ရန် ခက်ခဲ၏။ ယင်းက ၎င်းတို့အတွက် သမ္မာတရားနှင့်ပတ်သက်၍ လိုက်စားပြီး ကြိုးစားအလုပ်လုပ်ရန် လိုအပ်ပေမည်။ အခက်အခဲများ ဖြစ်ပေါ်လာသည့်အခါ လူတိုင်းက မိမိတို့ပြဿနာများကို ပူးပေါင်းဖြေရှင်းရန် အတူတကွ ဆုတောင်းကာ သမ္မာတရားကို ရှာဖွေသင့်သည်။ ဤသည်မှာ လူတိုင်း၏ တာဝန်နှင့် ဝတ္တရား ဖြစ်သည်။ လူတိုင်းတွင် မိမိတို့၏တာဝန်ကို ကောင်းစွာ လုပ်ဆောင်ရန် တာဝန်နှင့် ဝတ္တရား ရှိ၏။ ဤသည်မှာ အထူးသဖြင့် လူတစ်ဦး၏ တာဝန်မဟုတ်။ ထို့ထက် လူတိုင်း၏ ပူးတွဲတာဝန်ဖြစ်သည်။ ထို့ကြောင့် လူတိုင်းသည် အတူတကွ အလုပ်လုပ်ရမည်ဖြစ်ပြီး ညီညွှတ်စွာ ပူးပေါင်းဆောင်ရွက်ရန် သင်ယူရမည်။ မိမိတို့ကိုယ်ကို သမ္မာတရားနှင့် ပြင်ဆင်ခြင်းမှတစ်ပါး လူတိုင်းသည် မိမိတို့ကိုယ်ကို အတတ်ပညာဆိုင်ရာ အသိပညာဖြင့်လည်း ပြင်ဆင်ရမည်၊ မိမိတို့ကိုယ်ပိုင် အစွမ်းအစများကို ပြရမည်၊ လက်တွေ့ကျသည့် အရာအချို့ကို သင်ယူရမည်၊ အချင်းချင်းထံမှ သင်ယူရမည်ဖြစ်ပြီး အချင်းချင်း ကူညီခြင်းအားဖြင့် မိမိတို့အားနည်းချက်များကို တိုးတက်စေရမည်ဖြစ်သည်။ ဤအရာကို လုပ်ဆောင်ခြင်းအားဖြင့် ၎င်းတို့သည် မိမိတို့တာဝန်များတွင် ပိုကောင်းသည်ထက်ကောင်းမွန်သော ရလဒ်များကို ရရှိကြလိမ့်မည်။

ဘာသာတရားမရှိသူများအတွက် မည်သည့်အရာမဆို လုပ်ဆောင်ရန် အလွန်ခက်ခဲသည်ဟု သင်တို့ အဘယ်ကြောင့် တွေးထင်သနည်း၊ ပြီးလျှင် ၎င်းတို့၏ အတားအဆီးများက အဘယ်ကြောင့် အလွန်ကြီးမားရသနည်း။ အဘယ်ကြောင့်ဆိုသော် လူတို့သည် ဆိုးယုတ်သော သဘာဝများ ရှိကြသောကြောင့် ဖြစ်သည်။ ၎င်းတို့အားလုံးသည် ဖောက်ပြန်ပျက်စီးသော စိတ်သဘောထားများအတိုင်း အသက်ရှင်ကြ၏၊ ကြွားဝါချင်ကြ၏၊ ဆုံးဖြတ်ပိုင်ခွင့် ရှိလိုကြပြီး ညီညွတ်စွာ ပူးပေါင်းလုပ်ဆောင်ရန် မဖြစ်နိုင်ပေ။ ထို့ကြောင့် မည်သည့်အရာကိုမဆို အောင်မြင်စွာ လုပ်ဆောင်ရန် ၎င်းတို့အတွက် အလွန်ခက်ခဲသည်။ တစ်စုံတစ်ခုကို လုပ်နေရင်း လမ်းတစ်ဝက်တွင် မစည်းလုံးမှုကြောင့် ၎င်းတို့ တစ်စစီပြိုကွဲပြီး လမ်းခွဲကြသည်။ လူ့သဘာဝကောင်းရှိသူတို့သည် နောက်ထပ်အနည်းငယ် ဝေးဝေးသွားနိုင်ကြသည်။ သမ္မာတရား မရှိသောသူတို့သည် အနှေးနှင့်အမြန် မှောက်မှားကြလိမ့်မည်။ ဤအချက်ကို သင်တို့ ရှင်းရှင်းလင်းလင်း မြင်နိုင်ကြပါက သမ္မာတရားကို လက်ခံပြီး ကျိုးနွံနာခံရန်နှင့် အခြားသူများနှင့် ညီညွတ်စွာ ပူးပေါင်းလုပ်ဆောင်ရန် သင်ယူသင့်၏။ လူတို့သည် အဘယ်ကြောင့် ညီညွတ်စွာ ပူးပေါင်းမလုပ်ဆောင်ကြသနည်း။ (အဘယ်ကြောင့်ဆိုသော် လူတို့သည် မာနထောင်လွှားပြီး မိမိကိုယ်ကို မှန်သည်ဟု မှတ်ယူကြသောကြောင့် ဖြစ်သည်။ ၎င်းတို့ မှန်သည်ဟု အမြဲတွေးထင်ကြပြီး အခြားသူများ၏ အကြံများကို လက်ခံရန် လိုလားခြင်း မရှိကြပါ။) မာနထောင်လွှားခြင်းနှင့် မိမိကိုယ်ကို အမှန်ဟု မှတ်ယူခြင်းနှစ်ခုလုံးသည် ဖောက်ပြန်ပျက်စီးသော စိတ်သဘောထားနှင့် ဆိုင်၏။ ဤပြဿနာသည် ဖြေရှင်းရန် လွယ်ကူသလော။ တစ်ဦးတလေသည် ထိုအရာကို ဖြေရှင်းနိုင်သလော။ ဘာသာတရားမရှိသူများသည် ဤပြဿနာမျိုးကို လုံးဝ မဖြေရှင်းနိုင်ကြချေ။ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် သမ္မာတရားကို လက်မခံကြသောကြောင့် ဖြစ်သည်။ ၎င်းတို့သည် ဆိုးယုတ်သော အတွေးအခေါ်များ၊ မိမိတို့ကိုယ်ပိုင် လိုအင်ဆန္ဒ၊ လှည့်ကွက်များ၊ အကြံများ၊ လှည့်ဖြားမှုနှင့် မိမိတို့၏ ဆိုးယုတ်သော စိတ်သဘောထားများအတိုင်း အသက်ရှင်ကြသည်။ ၎င်းတို့သည် သမ္မာတရားကို လက်တွေ့လုပ်ဆောင်ရန် မပြောနှင့်၊ လက်မခံကြသကဲ့သို့ မိမိတို့ကိုယ်ကို သိရှိရန်၊ သို့မဟုတ် မိမိတို့ကိုယ်ကို ပုန်ကန်ရန်၊ သို့မဟုတ် သမ္မာတရားကို ကျိုးနွံနာခံရန် မကြိုးစားကြချေ။ ဤအပြုသဘောဆောင်သော ကိစ္စရပ်များနှင့် မှန်ကန်သော လမ်းကြောင်းများအကြောင်း ၎င်းတို့ မည်သည့်အရာမျှ လုံးဝ မပြောဆိုကြချေ။ ဘုရားသခင်သည် သမ္မာတရားဖြစ်ကြောင်းကို ၎င်းတို့ လုံးဝ အသိအမှတ်မပြုကြသကဲ့သို့၊ သူ့ကို မည်သည့်အခါတွင်မျှ ယုံကြည်ကြလိမ့်မည် မဟုတ်။ ထို့ကြောင့် မည်သည့် အလုပ်အကိုင်ကို ၎င်းတို့ ယူပါစေ ၎င်းတို့ လုပ်သည့်အရာတိုင်းတွင် ၎င်းတို့ အမြဲ ကျရှုံးသွားရကာ မိမိတို့ကိုယ်ကို ဒုက္ခရောက်စေကြသည်။ ဘုရားအိမ်တော်တွင် ထိုသို့ မဟုတ်ပေ။ ဘုရားအိမ်တော်တွင် ဘုရားသခင်သည် အုပ်စိုးသောသူ ဖြစ်သည်။ အုပ်စိုးသည့်အရာမှာ သူ၏ နှုတ်ကပတ်တော်များနှင့် သမ္မာတရားတို့ဖြစ်၏။ နေ့စဉ်နေ့တိုင်း ဘုရားသခင် ရွေးချယ်ထားသောသူတို့သည် သူ၏ နှုတ်ကပတ်တော်များကို စားသောက်ပြီး သမ္မာတရားအကြောင်း မိတ်သဟာယပြုကြသည်။ ၎င်းတို့၏ စိတ်နှလုံးများသည် အလင်းဖြင့် တိုး၍တိုး၍ ပြည့်လာကြပြီး သမ္မာတရားလိုက်စားဖို့ အားထုတ်ကြိုးပမ်းရန်နှင့် ထိုသမ္မာတရားကို ရရှိရန် လိုလားနေကြသည်။ ညီအစ်ကို မောင်နှမများသည် အတူတကွ အလုပ်လုပ်သည့်အခါ ဘာသာတရားမရှိသူများထက် အဘယ်ကြောင့် ပိုမိုထိရောက်ကြသနည်း။ အနည်းဆုံးအနေဖြင့် ၎င်းတို့သည် အခြေခံအုတ်မြစ်တစ်ခု ရှိကြ၏။ ၎င်းတို့အားလုံးသည် ဘုရားသခင်ကို စိတ်နှလုံးအကြွင်းမဲ့ ယုံကြည်သောလူများ ဖြစ်ကြပြီး ဘုရားအိမ်တော်တွင် ရှိကြ၏၊ ၎င်းတို့သည် မိမိတို့၏တာဝန်များကို ထမ်းဆောင်နေချိန်တွင် မိမိတို့ အတွေးနှင့် အားထုတ်မှုများတွင် စည်းလုံးကြသည်။ ထို့အပြင် ၎င်းတို့သည် တူညီသည့် ယုံကြည်ချက် ရှိကြ၏၊ တူညီသည့် ရည်မှန်းချက်များ ရှိကြပြီး ၎င်းတို့၏ စိတ်ဝိညာဉ်များသည် ဆက်သွယ်မှုရှိသည်။ ၎င်းတို့သည် မြောက်အရပ်မှဖြစ်စေ၊ တောင်အရပ်မှဖြစ်စေ၊ အလယ်ပိုင်း မြေပြန့်လွင်ပြင်များမှဖြစ်စေ ၎င်းတို့၏ ဒေသိယစကားများ ကွဲပြားသော်လည်း ထိုသို့ဖြစ်ပါလျက် အချင်းချင်း သိကျွမ်းကြသည်မှာ ကြာခဲ့ပြီဖြစ်သည့်အလား ယုံကြည်ခြင်းအကြောင်း ၎င်းတို့ မိတ်သဟာယပြုပြီး မိမိတို့၏အတွေ့အကြုံများအကြောင်း ဆွေးနွေးရင်းဖြင့် အချင်းချင်း လျင်မြန်စွာ ရင်းနှီးလာကြလေသည်။ ၎င်းတို့သည် တစ်မိသားစုတည်းမှ မိသားစုဝင်များဖြစ်သကဲ့သို့ ခံစားကြသည်။ ထို့အပြင် ကိစ္စရပ်များကို လက်တွေ့ကျကျ မကိုင်တွယ်သည့်သူများ၊ အစဉ်သဖြင့် ကျိတ်ကြံစည်ပြီး လှည့်စားသူများ၊ လှည့်ကွက်များ ပြုလုပ်သူများ၊ အမြဲ မာနထောင်လွှားပြီး မိမိကိုယ်ကို မှန်သည်ဟု မှတ်ယူသောသူများ၊ မိမိတို့ကိုယ်ပိုင် လိုအင်ဆန္ဒနောက်လိုက်သူများနှင့် သမ္မာတရား အနည်းငယ်မျှကိုပင် လက်မခံသည့်သူများသည် ဘုရားအိမ်တော်တွင် ခိုင်ခိုင်မာမာ မရပ်တည်နိုင်ကြချေ။ ဘုရားအိမ်တော်ကို သမ္မာတရားက အုပ်စိုးသောကြောင့် ၎င်းတို့ အလိုအလျောက် ဖယ်ရှားရှင်းလင်းကာ ဖယ်ထုတ်ခံကြရသည်။ ဤအရာအားလုံး ထင်သာမြင်သာရှိပြီး မှန်ကန်ကြောင်း သက်သေပြထားနှင့်ပြီး ဖြစ်သည်။ သင်၏ အသက်အရွယ်၊ လိင်၊ သို့မဟုတ် သင်၏ ကျွမ်းကျင်မှုအဆင့် မည်သို့ဖြစ်ပါစေ သင်က “ကျွန်ုပ်၏ ကျွမ်းကျင်မှု နယ်ပယ်ကို ကျွန်ုပ် နားလည်သောကြောင့် ကျွန်ုပ် ပြောသည့်အရာ မှန်ကန်ပါသည်။ သင်တို့ကို ကျွန်ုပ် နားထောင်မည်မဟုတ်”ဟု ပြောပါက သင့်အပေါ် လူတိုင်းက မည်သည့်အမြင်မျိုး ရှိကြလိမ့်မည်နည်း။ ဤလူစားမျိုးကို ၎င်းတို့ ချီးမွမ်းကြလိမ့်မည်လော။ (ချီးမွမ်းလိမ့်မည် မဟုတ်ပါ။) ဤလူစားမျိုးသည် မိမိတာဝန်ကို ကောင်းစွာလုပ်ပြီး ခိုင်ခိုင်မာမာ ရပ်တည်နိုင်သလော။ (မရပ်တည်နိုင်ပါ။) ၎င်းတို့ ဖယ်ရှားရှင်းလင်းခြင်းခံရရန်မှာ လွယ်ကူ၏။ လူအချို့သည် စကားပြောရာတွင် တော်ပြီး ၎င်းတို့၏ စကားက အထူးသဖြင့် နားကြားကောင်းသော်လည်း လက်တွေ့ကျသည့် မည်သည့်အရာကိုမျှ မလုပ်ဆောင်ကြချေ။ အစပိုင်းတွင် လူတို့သည် ၎င်းတို့အပေါ် အကောင်းမြင်ကြလိမ့်မည် ဖြစ်သော်လည်း နောက်ပိုင်းတွင် အဘယ်သို့ဖြစ်သနည်း။ ၎င်းတို့နှင့် ပတ်သက်၍ အမှန်တရားကို လူတိုင်း မြင်ကြလိမ့်မည်ဖြစ်ပြီး “ဤလူသည် အပေါ်ယံအားဖြင့် ဖော်ရွေစွာ စကားပြောသော်လည်း လက်တွေ့ကျသည့် မည်သည့်အရာမျှ မလုပ်ဆောင်ပါ။ သူတို့ကို တစ်ချက်ကြည့်ရုံဖြင့် သမ္မာတရားကို သူတို့ မချစ်ကြောင်း သင် ခွဲခြားသိမြင်နိုင်သည်။ သူတို့သည် ဟန်ဆောင်မှုနှင့် မိမိတို့ကိုယ်ကို ပြရုပ်တင်ပုံအပေါ် အာရုံစိုက်ကြသည်။ သူတို့သည် သမ္မာတရားနှင့် ပတ်သက်၍ မည်သည့်အခါတွင်မျှ မိတ်သဟာယပြုခြင်းမရှိ၊ မိမိတို့ကိုယ်ကိုနှင့် ပတ်သက်၍ မသုံးသပ်ကြချေ။ သူတို့သည် ဘာသာတရားမရှိသူများနှင့်တူ၏၊ မယုံကြည်သူများ ဖြစ်ကြသည်”ဟု ဆိုကြလိမ့်မည်။ ဤအရာကို တွေ့မြင်ပြီးနောက်တွင် လူတို့သည် ၎င်းတို့နှင့်အတူ စကားပြောခြင်း သို့မဟုတ် အလုပ်လုပ်ခြင်းသည် အပြုသဘောဆောင်မည်မဟုတ်၊ သို့မဟုတ် အထောက်အကူ ဖြစ်မည်မဟုတ်ဟု တွေးလျက် ၎င်းတို့ကို စတင်၍ စိတ်အနှောင့်အယှက်ဖြစ်လာကြလိမ့်မည်။ ဤလူစားမျိုးသည် အခြားသူများကို ဝမ်းနည်းစေပြီး ၎င်းတို့၏ စိတ်ဝိညာဉ်ကို မလွတ်မြောက်စေသကဲ့သို့ ၎င်းတို့သည် တဖြည်းဖြည်း စတင်၍ ဤလူနှင့် ခပ်ခွာခွာ နေလာကြလိမ့်မည်။ ထိုလူသည် အခြားသူများ၏ စွန့်ပစ်ခြင်းခံရကြောင်းနှင့် ၎င်းတို့ လုံးဝ အထီးကျန်လာကြကြောင်းကို မြင်သည့်အခါ မိမိတို့ကိုယ်ကို စတင် သုံးသပ်လာကြလိမ့်မည်။ ထိုအခါတွင်မှ ၎င်းတို့က “လူတစ်ယောက်အတွက် သမ္မာတရားကို မလိုက်စားခြင်းသည် လက်မခံနိုင်ဖွယ်ဖြစ်သည်။ သေးသိမ်သော လှည့်ကွက်များ၊ အစွမ်းအစများနှင့် ဆုကျေးဇူးများ၊ သို့မဟုတ် ကျွန်ုပ်၏ ကိုယ်ပိုင် အတွေ့အကြုံများ၊ သင်ခန်းစာများ၊ လောကီဆိုင်ရာ ဆက်ဆံရေးများအတွက် အတွေးအခေါ်များနှင့် နည်းစနစ်တို့ကို အားကိုးခြင်းသည် ဘုရားအိမ်တော်တွင် တကယ်ကို အလုပ်ဖြစ်မည်မဟုတ်ပါ။ ဖယ်ရှားရှင်းလင်းခံရခြင်းကို ရှောင်ရှားရန်အလို့ငှာ သမ္မာတရားကို ကျွန်ုပ် လက်ခံပြီး လိုက်စားရမည်”ဟု သဘောပေါက်ကြလိမ့်မည်။ ထိုသို့သော လူတစ်ဦးသည် အမှန်တကယ် နောင်တရပြီး ပြောင်းလဲပါက ထိုသူသည် ကယ်တင်ခြင်းခံရနိုင်သည်ဟု မျှော်လင့်ချက်လေးရေးရေး ရှိသေး၏။

ဘုရားအိမ်တော်တွင် မည်သည့်လူစားမျိုးကို လူအများစုက နှစ်သက်ကြသနည်း။ (သမ္မာတရား လိုက်စားသူများ၊ လက်ခံနိုင်သူများနှင့် သမ္မာတရား စစ်မှန်မှုရှိသူများကို နှစ်သက်ကြပါသည်။) သမ္မာတရား စစ်မှန်မှု ရှိသောသူများကို မည်သို့ ထိုအရာကို ပြသနည်း။ (သူတို့ ပို၍ ရိုးသားကြပါသည်။) ၎င်းတို့သည် ရိုးသားသော လူ့သဘာဝရှိကြ၏။ အခြားမည်သည့်အရာ ရှိသေးသနည်း။ (သူတို့သည် ပို၍ ဘုရားတရားကိုင်းရှိုင်းကြသည်။) အပြင်ပန်းတွင် ၎င်းတို့သည် သာ၍ ဘုရားတရားကိုင်းရှိုင်းပြီး သင့်တင့်လျောက်ပတ်သော ဘဝများကို အသက်ရှင်နေထိုင်ကြကာ ၎င်းတို့ကို တွေ့မြင်ရာမှ အခြားသူများက အကျိုးခံစားကြရသည်။ အခြားမည်သည့်အရာ ရှိသေးသနည်း။ (သူတို့သည် သမ္မာတရားကို လက်တွေ့လုပ်ဆောင်နိုင်ကြပြီး စည်းမျဉ်းနှင့် ပြုမူကြသည်။) ဤသည်တို့မှာ ထိုသမ္မာတရား စစ်မှန်မှုရှိသူတို့ပြသသည့် လက်တွေ့ကျသော နည်းလမ်းအချို့ ဖြစ်သည်။ စည်းမျဉ်းဖြင့် ပြုမူခြင်းတွင် မည်သည့်အရာများ ပါဝင်သနည်း။ မည်သည့် အသေးစိတ်အချက်အလက်များ ရှိသနည်း။ ဥပမာအားဖြင့် လူတို့ကို ဆက်ဆံပုံနှင့် ပတ်သက်လာသည့်အခါ ၎င်းတို့တွင် အဆင့်အတန်း ရှိသည်ဖြစ်စေ၊ မရှိသည်ဖြစ်စေ၊ ၎င်းတို့ ညီအစ်ကို မောင်နှမများ၊ ခေါင်းဆောင်များ ဖြစ်သည်ဖြစ်စေ၊ အမှုဆောင်များ ဖြစ်သည်ဖြစ်စေ မည်သည့် စည်းမျဉ်းများကို လိုက်နာစောင့်ထိန်းသင့်သနည်း။ ဘုရားနှုတ်ကပတ်တော်နှင့် သမ္မာတရားအတိုင်း ၎င်းတို့ကို ဆက်ဆံရမည့်အကြောင်းသည်သာ မျှတပြီး ယုတ္တိတန်သည်မှာ သေချာပေသည်။ သင်တို့သည် တစ်ဦးတစ်ယောက်နှင့် ရင်းနှီးသော်လည်း အခြားသူနှင့် ကင်းအောင်နေလျက်၊ မာယာကင်းသောသူတို့ကို အခွင့်အရေးယူသော်လည်း အထင်ကြီးလောက်စရာရှိသူတို့ကို အလိုဖြည့်ပေးလျက်၊ သို့မဟုတ် ဂိုဏ်းကွဲမှုကြောင့်ဖြစ်သော ရန်ပွဲဖန်တီးရန် အုပ်စုဖွဲ့ရင်း ခံစားချက်များ၊ သို့မဟုတ် ကိုယ်ရေးကိုယ်တာ နှစ်သက်မှုများအပေါ် လုံးဝ မှီခို၍မရပေ။ ထို့အပြင် သမ္မာတရားကို လိုက်စားပြီး မိမိတို့၏တာဝန်များကို လုပ်ဆောင်သူတို့အား တိုက်ခိုက်၍၊ သို့မဟုတ် ခွဲခြားဆက်ဆံ၍ မရပေ။ သင်တို့သည် လူတို့အား သမ္မာတရား စည်းမျဉ်းများအတိုင်း ဆက်ဆံရမည်။ ဤသည်မှာ လူတို့ကို ဆက်ဆံပုံနှင့်ဆိုင်သည့် စည်းမျဉ်းဖြစ်ပြီး အခြားသူများနှင့် အဆင်ပြေရန် နည်းလမ်းနှင့်ဆိုင်သော စည်းမျဉ်းလည်း ဖြစ်သည်။ ဘုရားသခင်ကို ယုံကြည်သောသူတို့သည် လူအားလုံးကို မျှမျှတတ ဆက်ဆံရမည်။ လူများ အသုံးဝင်ချိန်တွင် စည်းရုံးခြင်းနှင့် အသုံးမဝင်သည့် လူများကို ခွဲခြားဆက်ဆံခြင်းမှာ လူတို့ကို သင် ဆက်ဆံသင့်သည့် စည်းမျဉ်း ဖြစ်သလော။ ဤသည်မှာ ဘာသာတရားမရှိသူများ၏ လောကီဆိုင်ရာ ဆက်ဆံရေးများအတွက် အတွေးအခေါ်၊ ဆိုးယုတ်သော စိတ်သဘောထားနှင့် ဆိုးယုတ်သော ဆင်ခြင်တွေးခေါ်မှုစနစ်တစ်ခု ဖြစ်သည်။ ဘုရားသခင်၏အိမ်တော်တွင် လူတို့ကို ဆက်ဆံပုံအတွက် စည်းမျဉ်းများက အဘယ်နည်း။ လူတိုင်းကို သမ္မာတရားစည်းမျဉ်းများနှင့်အညီ ဆက်ဆံသင့်သည်။ ညီအစ်ကိုမောင်နှမတစ်ယောက်စီတိုင်းအား မျှမျှတတ ဆက်ဆံသင့်သည်။ ၎င်းတို့ကို မည်သို့ မျှမျှတတ ဆက်ဆံရမည်နည်း။ ဤအရာကို ဘုရားနှုတ်ကပတ်တော်အပေါ်၊ ဘုရားသခင်က မည်သူတို့ကို ကယ်တင်သည်ဆိုသည့်အပေါ်၊ ဘုရားသခင်က မည်သူ့ကို ဖယ်ရှားရှင်းလင်းသည်၊ မည်သည့်အရာကို နှစ်သက်သည်၊ မည်သည့်အရာကို မုန်းတီးသည်ဆိုသည်တို့အပေါ်တွင် အခြေခံရမည်။ ဤအရာတို့သည် သမ္မာတရား စည်းမျဉ်းများဖြစ်သည်။ ညီအစ်ကိုမောင်နှမများကို ချစ်ခင်သော ကူညီမှုဖြင့်၊ အပြန်အလှန်လက်ခံမှုနှင့် စိတ်ရှည်မှုဖြင့် ဆက်ဆံသင့်သည်။ ဆိုးယုတ်သော လူများနှင့် မယုံကြည်သူများကို ခွဲခြားဖော်ထုတ်ပြီး သီးခြားခွဲထားကာ ဝေးဝေးရှောင်သင့်သည်။ ဤသို့လုပ်ဆောင်ခြင်းအားဖြင့်သာ လူတို့ကို စည်းမျဉ်းနှင့် ဆက်ဆံခြင်းဖြစ်သည်။ ညီအစ်ကိုမောင်နှမတိုင်းတွင် အားသာချက်၊ အားနည်းချက်များရှိကြပြီး အားလုံးတွင် ဖောက်ပြန်ပျက်စီးသော စိတ်သဘောထားများရှိကြသည်။ ထို့ကြောင့် ၎င်းတို့သည် အတူတကွရှိသောအခါ အချင်းချင်း ချစ်ခင်စွာကူညီသင့်သည်။ လက်ခံပြီး စိတ်ရှည်သင့်ကာ အထအနမကောက်သင့်ပေ၊ သို့မဟုတ် အလွန်အမင်း မကြမ်းတမ်းသင့်ပေ။ အထူးသဖြင့် ဘုရားသခင်ကို ယုံကြည်သည်မှာ သိပ်မကြာသေးသော၊ သို့မဟုတ် ငယ်ရွယ်သော ညီအစ်ကို မောင်နှမများကို အလွန်ဂရုစိုက်သင့်ပြီး စိတ်ရှည်စွာ အားပေးသင့်သည်။ ၎င်းတို့တွင် အချို့သော ဖောက်ပြန်ပျက်စီးမှုများ ထုတ်ဖော်ပါက သမ္မာတရားအကြောင်း ၎င်းတို့နှင့်အတူ မိတ်သဟာယပြုကာ ၎င်းတို့ကို စိတ်ရှည်စွာ တိုက်တွန်းလော့။ သာမန်ကာလျှံကာ ၎င်းတို့ကို လုံးဝ မရှုတ်ချနှင့်၊ သို့မဟုတ် ၎င်းတို့၏ ပြဿနာများကို ပုံကြီးမချဲ့နှင့်။ အဘယ်ကြောင့်ဆိုသော် ယင်းသည် ရက်စက်၏။ သင်သည် မကောင်းမှုများလုပ်နေသည့် အယောင်ဆောင် ခေါင်းဆောင်၊ သို့မဟုတ် အန္တိခရစ်တစ်ဦးကို တွေ့သည့်အခါ ကြောက်ရွံ့ပြီး ပုန်းကွယ်ကာ မဖော်ထုတ်ဝံ့သော်လည်း သင်၏ ညီအစ်ကို မောင်နှမများက ဖောက်ပြန်ပျက်စီးမှု ထုတ်ဖော်ပြခြင်းအချို့ရှိသည်ကို သင်သဘောပေါက်သည့်အခါ သင်သည် ၎င်းတို့ကို တွယ်ကပ်ပြီး တစ်စိတ်ကို တစ်အိတ်လုပ်ပါက ဤသည်မှာ မည်သည့်အပြုအမူမျိုး ဖြစ်သနည်း။ ဤအရာကို လုပ်ဆောင်သော လူတို့သည် စက်ဆုပ်ဖွယ်ဖြစ်ပြီး အခြားသူများကို အခွင့်အရေးယူ၏။ ဤသည်မှာ အခြားသူများကို ဆက်ဆံရန် မျှတသည့် နည်းလမ်းတစ်ခု မဟုတ်ပေ။ ထို့ထက် သင်သည် ကိုယ်ရေးကိုယ်တာ နှစ်သက်မှုအတိုင်း ပြုမူနေခြင်း ဖြစ်သည်။ ဤသည်မှာ ပြစ်မှားမှုတစ်ခုဖြစ်သည့် ဖောက်ပြန်ပျက်စီးပြီး ဆိုးယုတ်သော စိတ်သဘောထားတစ်ခု ဖြစ်သည်။ လူတို့ လုပ်ဆောင်သမျှတိုင်းကို ဘုရားသခင် မြင်သည်။ သင်၏စိတ်နှလုံးတွင် သင် မည်သို့မည်ပုံ ပြုမူကာ စဉ်းစားပါစေ ဘုရားသခင် စိစစ်နေသည်။ မည်သည့်အရာကို သင်လုပ်သည်ဖြစ်စေ စည်းမျဉ်းများကို သဘောပေါက်ရမည်။ ဦးစွာပထမ သမ္မာတရားကို သင် နားလည်ရမည်။ သမ္မာတရားကို သင်နားလည်သည်နှင့် တစ်ပြိုင်နက် သင့်အတွက် ဘုရားသခင်၏ ရည်ရွယ်ချက်များကို နားလည်သဘောပေါက်ရန် လွယ်ကူလိမ့်မည်ဖြစ်ပြီး ဘုရားသခင်က လူတို့အား တောင်းဆိုထားသည့် လူများအား ဆက်ဆံရန်နည်းလမ်းအတွက် စည်းမျဉ်းများကို သင်သိလိမ့်မည်။ လူများကို သင်မည်သို့ ဆက်ဆံရမည်ကို သင်သိလိမ့်မည် ဖြစ်ပြီး ၎င်းတို့ကို ဘုရားသခင်၏ ရည်ရွယ်ချက်များနှင့်အညီ သင် ဆက်ဆံနိုင်လိမ့်မည်။ သင်သည် သမ္မာတရားကို နားမလည်လျှင် ဘုရားရည်ရွယ်ချက်များကို သေချာပေါက် နားလည်နိုင်လိမ့်မည် မဟုတ်သကဲ့သို့ အခြားသူများကို စည်းမျဉ်းနှင့်အညီ ဆက်ဆံလိမ့်မည် မဟုတ်ချေ။ အခြားသူများကို သင်မည်သို့ ဆက်ဆံရမည်ဆိုသည်ကို ဘုရားသခင်၏ နှုတ်ကပတ်တော်ထဲတွင် ရှင်းရှင်းလင်းလင်း ပြသထား၏၊ သို့မဟုတ် အရိပ်အမြွက်ပြထား၏။ လူသားမျိုးနွယ်ကို ဘုရားသခင် ဆက်ဆံသည့် သဘောထားမှာ ၎င်းတို့ အချင်းချင်းဆက်ဆံရာတွင် လူတို့ ခံယူသင့်သည့် သဘောထား ဖြစ်သည်။ လူအယောက်စီတိုင်းကို ဘုရားသခင်က မည်သို့ ဆက်ဆံပါသနည်း။ လူအချို့တို့သည် ဝိညာဉ်ရင့်ကျက်မှု မရင့်သန်သေးပေ။ သို့မဟုတ် ငယ်ရွယ်ကြသည်၊ သို့မဟုတ် တိုတောင်းသည့် အချိန်တစ်ခုသာ ဘုရားသခင်ကို ယုံကြည်ဖူးကြ၏။ သို့မဟုတ် သဘာဝ အနှစ်သာရအားဖြင့် ဆိုးရွားခြင်း မရှိ၊ မလိုမုန်းထားခြင်း မရှိသော်လည်း အနည်းငယ် မသိနားမလည်ပေ၊ သို့မဟုတ် အစွမ်းအစနည်းကြသည်။ သို့မဟုတ် ၎င်းတို့သည် အကန့်အသတ်များစွာကို ခံရပြီး သမ္မာတရားကို နားမလည်ကြသေးပေ၊ အသက်ဝင်ရောက်မှု မရှိကြသေး၊ ထို့ကြောင့် မိုက်မဲသော အရာကို လုပ်ဆောင်ခြင်း သို့မဟုတ် မသိနားမလည်သည့် လုပ်ရပ်ကို ကျူးလွန်ခြင်းမှ ထိန်းသိမ်းဖို့ရန် သူတို့အတွက် ခက်ခဲပေသည်။ သို့သော် ဘုရားသခင်သည် လူများ၏အတိတ်မှ မိုက်မဲမှုများကို မစွဲလမ်းပေ။ ၎င်းတို့၏ စိတ်နှလုံးများကို သူကြည့်ရှုသည်။ ၎င်းတို့က သမ္မာတရားကို လိုက်စားဖို့ သန္နိဋ္ဌာန်ထားရှိလျှင် ၎င်းတို့ မှန်ကန်ပြီး ဤသည်မှာ သူတို့၏ ရည်မှန်းချက်ဖြစ်သည့်အခါ ထို့နောက် ဘုရားသခင်က သူတို့ကို စောင့်ကြည့်နေသည်၊ သူတို့အတွက် စောင့်ဆိုင်းနေပြီး သူတို့ကို ဝင်ရောက်ခွင့်ရရန် အချိန်နှင့် အခွင့်အရေးကို သူတို့အား ပေးနေ၏။ ပြစ်မှားခြင်းတစ်ခုတည်းအတွက် ဘုရားသခင်က သူတို့ကို ပယ်ဖျက်ခြင်း မဟုတ်ပေ။ ယင်းက လူများ လုပ်ဆောင်လေ့ရှိသည့်အရာတစ်ခု ဖြစ်သည်။ ဘုရားသခင်သည် လူများကို မည်သည့်အခါမျှ ထိုကဲ့သို့ မဆက်ဆံပေ။ ဘုရားသခင်သည် လူများကို ထိုနည်းလမ်းဖြင့် မဆက်ဆံလျှင် လူများသည် အခြားသူများကို အဘယ်ကြောင့် ထိုနည်းလမ်းဖြင့် ဆက်ဆံရသနည်း။ ဤအရာက ၎င်းတို့၏ ဖောက်ပြန်ပျက်စီးသော စိတ်သဘောထားကို မပြသလော။ ဤသည်မှာ ၎င်းတို့၏ ဖောက်ပြန်ပျက်စီးသော စိတ်သဘောထား အတိအကျ ဖြစ်ပေသည်။ မသိနားမလည်ဘဲ မိုက်မဲသော လူတို့ကို ဘုရားသခင်က မည်သို့ ဆက်ဆံသည်၊ မရင့်ကျက်သည့် ဝိညာဉ်အသက်တာရှိသူတို့ကို သူ မည်သို့ ဆက်ဆံသည်၊ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများ၏ ပုံမှန်ထုတ်ဖော်ချက်များကို သူ မည်သို့ ဆက်ဆံပုံနှင့် မလိုမုန်းထားသော သူတို့ကို သူ ဆက်ဆံပုံတို့ကို သင် ကြည့်ရှုလေ့လာရမည်။ ဘုရားသခင်သည် လူအမျိုးမျိုးကို နည်းလမ်းအမျိုးမျိုးဖြင့် ဆက်ဆံပြီး၊ မတူညီသော လူတို့၏ အခြေအနေ အမျိုးမျိုးကို စီမံခန့်ခွဲနည်းအမျိုးမျိုးလည်း သူ့ထံတွင် ရှိ၏။ ဤသမ္မာတရားများကို သင်နားလည်ရမည်။ ဤသမ္မာတရားများကို သင်နားလည်ပြီးသည်နှင့်၊ ထိုအခါတွင် အမှုအရာများကို သင် မည်သို့ တွေ့ကြုံခံစားဖို့ကိုလည်းကောင်း၊ လူတို့ကို စည်းမျဉ်းများနှင့်အညီ မည်သို့ ဆက်ဆံဖို့ကိုလည်းကောင်း သင် သိလိမ့်မည်။

ဘုရားသခင်သည် လူတစ်ဦး ကယ်တင်ခံရမည်၊ မခံရမည်ကို ၎င်းတို့၏ ဖောက်ပြန်ပျက်စီးခြင်း အဆင့်အပေါ် အခြေခံ၍ ဆုံးဖြတ်သလော။ ၎င်းတို့ကို တရားစီရင်ရန်၊ မစီရင်ရန်ဖြစ်စေ၊ ပြစ်တင်ဆုံးမရန်၊ မဆုံးမရန်ဖြစ်စေ ၎င်းတို့၏ ပြစ်မှားမှု အတိုင်းအတာ၊ သို့မဟုတ် ၎င်းတို့၏ ဖောက်ပြန်ပျက်စီးခြင်း ပမာဏအပေါ် အခြေခံ၍ သူ ဆုံးဖြတ်သလော။ ၎င်းတို့၏ ခရီးပန်းတိုင်နှင့် အဆုံးသတ်ကို ၎င်းတို့၏ ပုံပန်းများ၊ မိသားစု နောက်ခံ၊ ၎င်းတို့၏ အစွမ်းအစ အဆင့်၊ သို့မဟုတ် ၎င်းတို့ မည်မျှ ဆင်းရဲဒုက္ခ ခံခဲ့ရသည်ဆိုသည်တို့အပေါ် အခြေခံ၍ သူ ဆုံးဖြတ်သလော။ ဘုရားသခင်သည် သူ၏ ဆုံးဖြတ်ချက်များအတွက် ဤအရာများကို အခြေခံအဖြစ် မသုံးခဲ့ပေ။ ဤအရာများကို သူ ကြည့်ပင်မကြည့်ပေ။ ထို့ကြောင့် ဘုရားသခင်သည် လူတို့ကို ဤအရာများပေါ် အခြေခံ၍ အကဲမဖြတ်သည့်အတွက် သင်သည်လည်း လူတို့ကို ဤအရာများပေါ် အခြေခံ၍ အကဲမဖြတ်သင့်ကြောင်းကို သင်နားလည်ရပေမည်။ ဆွဲဆောင်မှုရှိပြီး လူကောင်းတစ်ဦးဖြစ်ပုံရသော တစ်စုံတစ်ဦးကို သင် မြင်သောကြောင့် သင်သည် ထိုသူနှင့် ပိုမိုစကားပြောဆိုလာသည်၊ ထိုသူနှင့် ပေါင်းသင်းသည်၊ ထိုသူနှင့် ရင်းနှီးပြီး မိတ်ဆွေကောင်းများ ဖြစ်လာသည်ဆိုပါစို့။ ထို့နောက် ဆွဲဆောင်မှုမရှိ၊ နားထောင်ရန် နှစ်လိုဖွယ်မရှိ၊ အခြားသူများနင့် မည်သို့ ဆက်ဆံရမည်ကို မသိသကဲ့သို့ လူရာမဝင်သည့် တစ်စုံတစ်ဦးကို သင် မြင်သောကြောင့် ၎င်းတို့ကို သင် အသိအမှတ်မပြုသကဲ့သို့၊ တစ်ခါတစ်ရံ ၎င်းတို့ကို အနိုင်ပင်ကျင့်ချင်သည်၊ သို့မဟုတ် ၎င်းတို့ကို ဖိနှိပ်ရန် မနှစ်မြို့ဖွယ်စကားများကို ပြောချင်သည် ဆိုပါစို့။ ယင်းမှာ လူတို့ကို ဆက်ဆံရန် မည်သည့်နည်းလမ်းမျိုး ဖြစ်သနည်း။ ဤအရာအားလုံးသည် ဖောက်ပြန်ပျက်စီးပြီး ဆိုးယုတ်သော စိတ်သဘောထားမှ အရင်းခံပေသည်။ ထိုသို့သော ဖောက်ပြန်ပျက်စီးပြီး ဆိုးယုတ်သည့် စိတ်သဘောထားဖြင့် အသက်ရှင်ရန် သင်တို့ လိုလားနေသလော။ သင်၏ ဖောက်ပြန်ပျက်စီး၍ ဆိုးယုတ်သော စိတ်သဘောထားဖြင့် ဘောင်ခတ်ခံရပြီး ချည်နှောင်ခံရရန်နှင့် သင်၏ လုပ်ရပ်များအား ညွှန်ကြားစေရန် သင် လိုလားနေသလော။ (မလိုလားပါ။) လူတို့၏ ခံစားချက်အရဖြစ်သော စိတ်ဆန္ဒများအရ မည်သူကမျှ စာတန်၏ ဖောက်ပြန်ပျက်စီးသော စိတ်သဘောထားအတွင်း အသက်ရှင်ရင်း မည်သည့်အရာကိုမျှ မလုပ်ချင်ပေ၊ သို့မဟုတ် မိမိတို့၏ တာဝန်ကို မထမ်းဆောင်ချင်ပေ။ လူတို့၏ စိတ်ခံစားချက်အရဖြစ်သော အလိုဆန္ဒများတွင် ၎င်းတို့သည် ကောင်းသောအရာကို ရည်ရွယ်ကြကာ သမ္မာတရားကို လက်တွေ့လုပ်ဆောင်ရန် လိုလားနေကြသော်လည်း၊ သမ္မာတရားကို လူတို့ နားမလည်ပါက၊ သို့မဟုတ် သမ္မာတရားကို မလိုက်စားပါက၊ သမ္မာတရားနှင့် ပတ်သက်၍ အလေးအနက်မထား၊ သို့မဟုတ် မည်သည့်အားထုတ်မှုမျှ မပြုလုပ်ပါက သမ္မာတရား စစ်မှန်မှုထဲသို့ ၎င်းတို့ ဝင်ရောက်နိုင်ကြလိမ့်မည် မဟုတ်ပေ။ သင်သည် သမ္မာတရား စစ်မှန်မှုထဲသို့ မဝင်ရောက်နိုင်ပါက သင် အသက်ရှင်နေထိုင်သည့်အရာ၊ သင်လုပ်ဆောင်သည့် အရာရာ၌ ခံယူသည့် စည်းမျဉ်းများနှင့် သင် ပြောသည့် စကားများသည် သမ္မာတရားနှင့် ကိုက်ညီလိမ့်မည်မဟုတ်သကဲ့သို့၊ ဤအရာများသည် လုံးဝ သမ္မာတရားမရှိဘဲ ဖြစ်လိမ့်မည်။ သင် နားမလည်သည့် သမ္မာတရား သွင်ပြင်လက္ခဏာတစ်ခုတလေ ရှိပါက၊ သင်သည် သမ္မာတရား စစ်မှန်မှုထဲသို့ လုံးဝ ဝင်ရောက်နိုင်လိမ့်မည် မဟုတ်သကဲ့သို့ သင် မဝင်ရောက်နိုင်ပါက၊ သင်သည် သမ္မာတရား ရှိလိမ့်မည်မဟုတ်။ သမ္မာတရား မရှိသောသူ၌ လူ့သဘာဝ တစ်ခုတလေ ရှိသလော။ (မရှိပါ။) ဤသို့သောလူများ အသက်ရှင်နေထိုင်သမျှတိုင်းသည် စာတန်၏ ဖောက်ပြန်ပျက်စီးသော စိတ်သဘောထား ဖြစ်သည်။ လူသည် မိမိ၏တာဝန်ကို စတင်လုပ်ဆောင်လျှင် လုပ်ဆောင်ချင်း သမ္မာတရား စစ်မှန်မှုများရှိသော လူတစ်ဦးဖြစ်လာသည် မဟုတ်ချေ။ မိမိ၏တာဝန်ကို လုပ်ဆောင်ခြင်းသည် လိုအပ်သော နည်းလမ်းတစ်ခုနှင့် လမ်းကြောင်းတစ်ခုထက် မပိုချေ။ လူတို့သည် မိမိတို့၏တာဝန်များကို လုပ်ဆောင်ရာ၌ ဘုရားသခင်၏ အလုပ်ကို တွေ့ကြုံရန်၊ သမ္မာတရားအား သိနားလည်ခြင်းနှင့် လက်ခံခြင်းကို တဖြည်းဖြည်းရယူရန်နှင့် ထို့နောက်တွင် သမ္မာတရားကို လက်တွေ့လုပ်ဆောင်ရန် သမ္မာတရား လိုက်စားခြင်းကို အသုံးပြုကြသည်။ ထို့နောက် ထိုသို့အားဖြင့် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားသည့်အခြေအနေ၊ စာတန်၏ ဖောက်ပြန်ပျက်စီးသော စိတ်သဘောထား၏ အနှောင်အဖွဲ့များနှင့် ထိန်းချုပ်မှုကို ဖယ်ရှားသည့် အခြေအနေတစ်ခုသို့ ရောက်ရှိလေသည်၊ ထို့ကြောင့် ၎င်းတို့သည် သမ္မာတရားစစ်မှန်မှုရှိသူတစ်ဦးနှင့် ပုံမှန်လူ့သဘာဝရှိသူများ ဖြစ်လာလေသည်။ သင့်တွင် ပုံမှန်လူ့သဘာဝရှိသည့်အခါမှသာ သင်၏တာဝန်ထမ်းဆောင်မှုနှင့် သင်၏ လုပ်ရပ်များသည် လူတို့အတွက် တည်ဆောက်စရာဖြစ်ပြီး ဘုရားသခင်အတွက် ကျေနပ်ဖွယ်ဖြစ်လိမ့်မည်။ လူတို့သည် ၎င်းတို့၏တာဝန်ထမ်းဆောင်မှုအတွက် ဘုရားသခင် အသိအမှတ်ပြုခြင်းကို ခံရသည့်အခါမှသာ ၎င်းတို့သည် ဘုရားသခင်၏ လက်ခံနိုင်ဖွယ်ဖြစ်သော ဖန်ဆင်းခံ ဖြစ်နိုင်ကြသည်။ ထို့ကြောင့် သင်တို့၏ တာဝန်ကို ထမ်းဆောင်ခြင်းနှင့် ပတ်သက်လျှင် ယခုတွင် သင်တို့သည် ဆက်ကပ်အပ်နှံရာ၌ အသုံးခံပြီး ယူဆောင်လာသောအရာများမှာ သင်တို့ တတ်မြောက်ပြီးဖြစ်သော အမျိုးမျိုးသော ကျွမ်းကျင်မှုများ၊ သင်ယူမှုနှင့် အသိပညာများဖြစ်သော်လည်း သင်တို့သည် သမ္မာတရားကို နားလည်နိုင်ပြီး မိမိတာဝန်ကို ထမ်းဆောင်ခြင်းသည် မည်သည့်အရာဖြစ်ကြောင်း၊ ဘုရားရှေ့သို့ လာရောက်ခြင်းသည် မည်သည့်အရာဖြစ်ကြောင်း၊ ဘုရားသခင်အတွက် စိတ်နှလုံးအကြွင်းမဲ့ အသုံးခံခြင်းသည် မည်သည့်အရာဖြစ်ကြောင်းတို့ကို သိရှိနိုင်သည်မှာ သင်၏တာဝန်ကို ထမ်းဆောင်ခြင်း လမ်းကြောင်းမှတစ်ဆင့် အတိအကျဖြစ်လေသည်။ ဤလမ်းကြောင်းမှတစ်ဆင့် သင်၏ ဖောက်ပြန်ပျက်စီးသော စိတ်သဘောထားကို မည်သို့ စွန့်ပစ်ရမည်၊ သင့်ကိုယ်သင် မည်သို့ ပုန်ကန်ရမည်၊ မာနထောင်လွှားပြီး မိမိကိုယ်ကို မှန်သည်ဟု မမှတ်ယူရန် မည်သို့ပြုရမည်၊ သမ္မာတရားနှင့် ဘုရားသခင်ကို မည်သို့ကျိုးနွံနာခံရမည်တို့ကို သိလိမ့်မည်။ ဤနည်းအားဖြင့်သာ ကယ်တင်ခြင်းကို ရရှိနိုင်သည်။

ယခုတွင် သင်တို့၏ တာဝန်ကို လုပ်ဆာင်ခြင်း၏ အရေးအပါဆုံးသော အပိုင်းမှာ ကျိုးနွံနာခံရန် သင်ယူဖို့၊ သမ္မာတရားနှင့် ဘုရားသခင်ထံမှလာသော အရာများကို ကျိုးနွံနာခံရန် သင်ယူဖို့ ဖြစ်သည်။ ဤသို့ဖြင့် ဘုရားသခင်နောက် သင်တို့ လိုက်သည်နှင့်အမျှ သင်တို့၏ သင်ခန်းစာများကို သင်ယူနိုင်လိမ့်မည်ဖြစ်ပြီး သမ္မာတရား စစ်မှန်မှုထဲသို့ တဖြည်းဖြည်း ဝင်ရောက်နိုင်လိမ့်မည်။ ငါ့ကို ပြောလော့၊ သမ္မာတရားကို လက်တွေ့လုပ်ဆောင်ခြင်း၊ သမ္မာတရားကို ကျိုးနွံနာခံခြင်းက မည်သည့်အရာကို ဆိုလိုကြောင်း မည်သည့် သိနားလည်မှုမျှမရှိပါက၊ သို့မဟုတ် မိမိ၏တာဝန်ကို လုပ်ဆောင်ရန်အလို့ငှာ မည်သည့်စည်းမျဉ်းများ ထိန်းသိမ်းရမည်ကို နားမလည်ပါက လူတစ်ဦးသည် မိမိတာဝန်ကို ကောင်းစွာ လုပ်ဆောင်နိုင်သလော။ သေချာပေါက် ခက်ခဲပေမည်။ ဘုရားအိမ်တော်၌ သင်တို့၏တာဝန်ကို လုပ်ဆောင်သည့်အခါ သမ္မာတရား စစ်မှန်မှု အနည်းငယ်မျှကိုပင် ပိုင်ဆိုင်ခြင်း၊ သို့မဟုတ် ဝင်ရောက်ခြင်း မရှိပါက သင်တို့၏ တာဝန်ကို ကောင်းစွာလုပ်ဆောင်ရန် သင်တို့အတွက် အလွန်ခက်ခဲသည်ကိုလည်း သင်တို့အားလုံး နားလည်ကြပေမည်။ သင်တို့တာဝန်ကို လက်ခံနိုင်သည့် စံနှုန်းတစ်ခုအထိ လုပ်ဆောင်ရန်၊ သို့မဟုတ် ခိုင်ခိုင်မာမာ ရပ်တည်ရန် အလွန်ခက်၏။ ယခုတွင် သမ္မာတရား မရှိဘဲနှင့် ခြေတစ်လှမ်းကိုပင် ရှေ့ဆက်လှမ်းရန် အဘယ်မျှ ခက်သည်ကို သင်တို့အားလုံး တွေ့ကြုံကြပြီလော။ (တွေ့ကြုံကြပါပြီ။) မည်သည့်အရာက ဤအရာကို သင်တို့အား အနက်ရှိုင်းဆုံး တွေ့ကြုံစေသနည်း။ (သမ္မာတရားကို ကျွန်ုပ်တို့ နားမလည်သကဲ့သို့ မိမိတို့၏တာဝန်များကို လုပ်ဆောင်ရန်အတွက်လည်း ဖောက်ပြန်ပျက်စီးသော စိတ်သဘောထားများကို မှီခိုသောကြောင့် မကြာခဏ ပြုပြင်ခံရခြင်း၊ ကျရှုံးခြင်းနှင့် မှောက်မှားခြင်းတို့ ဖြစ်ပါသည်။) သင်တို့အားလုံး ကျရှုံးမှုများ မည်မျှကို ဖြတ်သန်းပြီးပြီနည်း။ (အနည်းငယ် ဖြစ်ပါသည်။) ဘုရားသခင်၏ အမှုတော်ကို တွေ့ကြုံခံစားခြင်းတစ်လျှောက်တွင် သင်မည်မျှ ကျရှုံးပြီးဖြစ်ပါစေ၊ လဲကျပြီးဖြစ်ပါစေ၊ ပြုပြင်ခြင်း၊ သို့မဟုတ် ထုတ်ဖော်ခြင်းကို ခံရပြီးဖြစ်ပါစေ ယင်းတို့မှာ မကောင်းသောအရာများ မဟုတ်ပေ။ သင်သည် မည်သို့ ပြုပြင်ခံရသည်ဖြစ်စေ၊ သို့မဟုတ် ယင်းသည် ခေါင်းဆောင်များ၊ အမှုဆောင်များ၊ ညီအစ်ကိုမောင်နှမများအားဖြင့် ဖြစ်စေ ဤအရာအားလုံးသည် ကောင်းသောအရာများဖြစ်သည်။ ဤအရာကို သင် သတိရရမည်။ သင်သည် မည်မျှ ဒုက္ခခံရပါစေ သင်သည် အမှန်တကယ် အကျိုးအမြတ်ရရှိနေခြင်းဖြစ်သည်။ အတွေ့အကြုံရှိသော မည်သူမဆို ဤအရာကို မှန်ကန်ကြောင်း ထောက်ခံနိုင်သည်။ မည်သို့ပင်ဖြစ်စေကာမူ၊ ပြုပြင်ခံရခြင်း၊ သို့မဟုတ် ထုတ်ဖော်ခံရခြင်းတို့သည် အစဉ်အမြဲ ကောင်းသောအရာတစ်ခုဖြစ်သည်။ ယင်းမှာ ပြစ်တင်ရှုတ်ချခြင်း မဟုတ်ပေ။ ယင်းမှာ ဘုရားသခင်၏ ကယ်တင်ခြင်း ဖြစ်ပြီး မိမိကိုယ်ကို သိရှိရန် သင့်အတွက် အကောင်းဆုံးသော အခွင့်အရေး ဖြစ်သည်။ ယင်းက သင်၏ ဘဝအတွေ့အကြုံတွင် အလှည့်အပြောင်းတစ်ခုကို ယူဆောင်လာနိုင်သည်။ ထိုအရာမရှိဘဲ၊ သင်သည် သင်၏ ဖောက်ပြန်ပျက်စီးခြင်းနှင့်ဆိုင်သော အမှန်တရားကို သိနားလည်ခြင်းသို့ရောက်နိုင်ဖို့ အခွင့်အရေးရော အခြေအနေကိုပါ ပိုင်ဆိုင်လိမ့်မည်မဟုတ်သလို ဆက်စပ်စဉ်းစားရမည့် အကြောင်းအရာကိုလည်း သင်ပိုင်ဆိုင်လိမ့်မည်မဟုတ်။ သင်သည် သမ္မာတရားကို အမှန်တကယ် နားလည်လျှင်၊ သင်၏ စိတ်နှလုံးအတွင်းထဲတွင် ပုန်းကွယ်နေသော ဖောက်ပြန်ပျက်စီးသော အရာများကို ရှာဖွေတွေ့ရှိနိုင်လျှင်၊ သင်သည် ၎င်းတို့ကို ရှင်းလင်းစွာ ခွဲခြားသိမြင်နိုင်လျှင် ဤသည်မှာ ကောင်းသည်။ အသက်ဝင်ရောက်မှု၏ အကြီးစားပြဿနာတစ်ခုကို ဤအရာက ဖြေရှင်းပြီးဖြစ်ကာ စိတ်သဘောထား ပြောင်းလဲမှုများအတွက် အလွန်ပင် အကျိုးဖြစ်စေသည်။ သင့်ကိုယ်သင် အမှန်တကယ် သိရှိလာနိုင်ခြင်းသည် သင်၏လမ်းများကို ပြုပြင်ပြီး လူသစ်တစ်ဦးဖြစ်လာဖို့ သင့်အတွက် အကောင်းဆုံးသော အခွင့်အရေးဖြစ်သည်၊ ယင်းမှာ သင့်အနေဖြင့် အသက်တာသစ်ကို ရရှိရန် အကောင်းဆုံးသော အခွင့်အရေးဖြစ်သည်။ သင်သည် မိမိကိုယ်ကို အမှန်တကယ် သိရှိသည်နှင့်တစ်ပြိုင်နက် သမ္မာတရားက တစ်ဦးတစ်ယောက်၏ အသက်ဖြစ်လာသည့်အခါ အမှန်ပင် တန်ဖိုးရှိသည့်အရာဖြစ်သည်ကို သင်တွေ့မြင်နိုင်လိမ့်မည်ဖြစ်ပြီး သမ္မာတရားအတွက် သင် ဆာငတ်လိမ့်မည်ဖြစ်ကာ သမ္မာတရားကို လက်တွေ့လုပ်ဆောင်လိမ့်မည်။ စစ်မှန်မှုထဲသို့ သင် ဝင်ရောက်လိမ့်မည်ဖြစ်သည်။ ဤသည်မှာ လွန်စွာ ကြီးမြတ်သည့်အရာတစ်ခု ဖြစ်ပေ၏။ သင်ကျရှုံးသည့်အခါတိုင်း သို့မဟုတ် လဲကျသည့်အခါတိုင်း ဤအခွင့်အရေးကို သင် ဆုပ်ကိုင်နိုင်ပြီး အလွန်စိတ်ထက်သန်စွာ မိမိကိုယ်ကို ဆင်ခြင်သုံးသပ်ကာ မိမိကိုယ်ကို စစ်မှန်သည့် သိကျွမ်းမှု ရရှိလျှင် အပျက်သဘောဆောင်ခြင်းနှင့် အားနည်းချက်များကြားတွင် သင်သည် ပြန်ထရပ်နိုင်လိမ့်မည်။ ဤအတိုင်းအတာကို သင်ဖြတ်ကျော်ပြီးသည်နှင့်တစ်ပြိုင်နက် ရှေ့ဆက် ကြီးမားသည့် ခြေလှမ်းကို သင် လှမ်းနိုင်လိမ့်မည်ဖြစ်ပြီး သမ္မာတရား စစ်မှန်မှုထဲသို့ ဝင်ရောက်နိုင်လိမ့်မည်ဖြစ်၏။

သင်သည် ဘုရားသခင်၏ အချုပ်အခြာအာဏာကို ယုံကြည်လျှင် နေ့စဉ် ဖြစ်ပျက်သောအရာများသည် ကောင်းသည်ဖြစ်စေ ဆိုးသည်ဖြစ်စေ၊ ကျပန်း ဖြစ်ပေါ်လာခြင်း မဟုတ်ကြောင်းကို သင် ယုံကြည်ရပေမည်။ ယင်းသည် တစ်စုံတစ်ဦးက သင့်ကို တမင်သက်သက် ခက်ခဲအောင် လုပ်နေခြင်း သို့မဟုတ် ပစ်မှတ်ထားနေခြင်း မဟုတ်ပေ။ ဤအရာအားလုံးကို ဘုရားသခင်က စီစဉ်ပြီး စီစဉ်ညွှန်ကြားခြင်း ဖြစ်၏။ ဘုရားသခင်သည် အဘယ်ကြောင့် ဤအရာများအားလုံးကို စီစဉ်ညွှန်ကြားသနည်း။ ယင်းမှာ သင် မည်သူဖြစ်သည်ကို ဖော်ထုတ်ပြရန်၊ သို့မဟုတ် သင့်ကို ထုတ်ဖော်ဖို့ရန်နှင့် ဖယ်ရှားရှင်းလင်းဖို့ရန် မဟုတ်ပေ။ သင့်ကို ထုတ်ဖော်ခြင်းမှာ အဆုံးသတ် ရည်မှန်းချက် မဟုတ်ပေ။ ရည်မှန်းချက်မှာ သင့်ကို စုံလင်အောင်ပြုရန်နှင့် ကယ်တင်ရန်ဖြစ်သည်။ ဘုရားသခင်က သင့်ကို မည်သို့စုံလင်အောင်ပြုသနည်း။ ပြီးလျှင် ဘုရားသခင်က သင့်ကို မည်သို့ ကယ်တင်သနည်း။ သင်၏ကိုယ်ပိုင် ဖောက်ပြန်ပျက်စီးသော စိတ်သဘောထားများကို သတိပြုမိစေခြင်း၊ သင်၏သဘာဝအနှစ်သာရ၊ သင်၏ ချို့ယွင်းချက်များနှင့် သင်ချို့တဲ့သောအရာတို့ကို သင့်အား သိစေခြင်းအားဖြင့် သူ စတင်သည်။ ဤအရာများကို သိခြင်းနှင့် ယင်းတို့နှင့်သက်ဆိုင်သည့် သိနားလည်မှုတစ်ခု ရှိခြင်းအားဖြင့်သာ သမ္မာတရားကို သင်လိုက်စားနိုင်ပြီး သင်၏ဖောက်ပြန်ပျက်စီးသော စိတ်သဘောထားများကို တဖြည်းဖြည်း ဖယ်ရှားနိုင်ပေသည်။ ဤသည်မှာ ဘုရားသခင်က သင့်ကို အခွင့်အရေးတစ်ခု ပေးနေခြင်းပင်ဖြစ်သည်။ ဤသည်မှာ ဘုရားသခင်၏ သနားကရုဏာဖြစ်သည်။ ဤအခွင့်အရေးကို အမိအရယူရမည်ကို သင်သိသင့်သည်။ သင်သည် ဘုရားသခင်အပေါ် အတိုက်အခံ မလုပ်သင့်ပေ။ ကိုယ်တော်နှင့် မလျှော့တမ်းငြင်းခုံခြင်း မပြုသင့်ပေ။ သို့မဟုတ် ဘုရားသခင်ကို နားလည်မှုမလွဲသင့်ပေ။ အထူးသဖြင့် သင်သည် သင့်အနီးအနားတွင် ဘုရားသခင်စီစဉ်ပေးသည့် လူများ၊ ဖြစ်ရပ်များ၊ အမှုအရာများတို့နှင့် ရင်ဆိုင်ကြုံတွေ့ရသောအခါ ယင်းတို့သည် မိမိဖြစ်စေလိုသည့်အတိုင်း မဟုတ်ပါဟု စဉ်ဆက်မပြတ် မခံစားနှင့်။ ယင်းတို့ကို ရှောင်လွှဲဖို့ သို့မဟုတ် ဘုရားသခင်ကို အမြဲ စောဒကတက်ကာ နားလည်မှုလွဲဖို့ စဉ်ဆက်မပြတ် ဆန္ဒမရှိနှင့်။ ထိုအရာများကို သင် စဉ်ဆက်မပြတ် လုပ်ဆောင်နေပါက သင်သည် ဘုရားသခင်၏အမှုကို တွေ့ကြုံနေရခြင်း မဟုတ်သကဲ့သို့ ယင်းက သမ္မာတရား လက်တွေ့ကျမှုထဲသို့ သင် ဝင်ရောက်ဖို့ရန်အတွက် အလွန်ခက်ခဲလိမ့်မည်။ သင် အပြည့်အဝ နားမလည်နိုင်သော၊ သို့မဟုတ် ခက်ခဲသည်ဟု မြင်ရသော မည်သည့်အရာကိုမဆို ကြုံတွေ့ရသည်ဖြစ်စေ သင်သည် ကျိုးနွံနာခံရန် သင်ယူရမည်။ သင်သည် ဦးစွာ ဘုရားသခင်၏ ရှေ့တော်သို့ လာ၍ များများ ဆုတောင်းသင့်၏။ ထိုနည်းဖြင့် သင်မသိလိုက်မီ သင်၏အတွင်းစိတ် အခြေအနေတွင် အပြောင်းအလဲတစ်ခု ဖြစ်ပေါ်လိမ့်မည်ဖြစ်ပြီး သင်သည် ပြဿနာကို ဖြေရှင်းရန် သမ္မာတရားကို ရှာဖွေနိုင်လိမ့်မည်။ ထိုသို့ဖြင့် သင်သည် ဘုရားသခင်၏အမှုတော်ကို တွေ့ကြုံခံစားနိုင်လိမ့်မည်။ ဤအရာ ဖြစ်ပျက်သည်နှင့်အမျှ သင့်အထဲ၌ သမ္မာတရား လက်တွေ့ကျမှု ဖြစ်ပေါ်လိမ့်မည်ဖြစ်ပြီး ဤသည်မှာ သင်တိုးတက် လာမည့်ပုံနှင့် သင့်အသက်တာအခြေအနေ၏ အသွင်ပြောင်းလဲမှုကို ကြုံရမည့်ပုံ ဖြစ်သည်။ သင်သည် ဤအပြောင်းအလဲကို တွေ့ကြုံပြီး ဤသမ္မာတရား လက်တွေ့ကျမှုကို ပိုင်ဆိုင်သည်နှင့်တစ်ပြိုင်နက် သင်၌ ဝိညာဉ်ရင့်ကျက်မှု ရှိလာမည်ဖြစ်ပြီး သင်၌ ဝိညာဉ်ရင့်ကျက်မှု ရှိသည့်အခါ သင်၌ အသက် ရှိလိမ့်မည်။ တစ်စုံတစ်ဦးသည် စာတန်ဆန်သော ဖောက်ပြန်ပျက်စီးသည့် စိတ်သဘောထားများကို အခြေခံ၍ အစဉ်သဖြင့် အသက်ရှင်ပါက သူ၌ စိတ်အားထက်သန်မှု သို့မဟုတ် တွန်းအား မည်မျှပင်ရှိစေကာမူ သူ၌ ဝိညာဉ်ရင့်ကျက်မှု သို့မဟုတ် အသက် ရှိသည်ဟု မှတ်ယူ၍ မရနိုင်ပေ။ ဘုရားသခင်သည် လူတစ်ဦးစီတိုင်းအပေါ်၌ အမှုပြုတော်မူသောအခါ ကိုယ်တော်၏ နည်းလမ်းသည် မည်သို့ပင်ဖြစ်စေ၊ ကိုယ်တော်အား အစေခံစေရန် မည်သို့သော လူ၊ ဖြစ်ရပ်၊ အမှုအရာမျိုးကို အသုံးပြုတော်မူသည်ဖြစ်စေ၊ ကိုယ်တော်၏ နှုတ်ကပတ်တော်များ၌ မည်သို့သော လေသံမျိုး ရှိသည်ဖြစ်စေ ကိုယ်တော်၌ တစ်ခုတည်းသော အဆုံးစွန်ပန်းတိုင်သာ ရှိတော်မူ၏။ ယင်းမှာ သင့်ကို ကယ်တင်ခြင်းပင် ဖြစ်သည်။ သူသည် သင့်ကို မည်သို့ကယ်တင်သနည်း။ သူသည် သင့်ကို ပြောင်းလဲသည်။ ထို့ကြောင့် သင့်အနေဖြင့် အနည်းငယ်မျှ ဒုက္ခမခံရဘဲ ရှိနိုင်မည်လော။ သင်ဒုက္ခခံရဖို့ လိုလိမ့်မည်သာ ဖြစ်သည်။ ဤဒုက္ခခံခြင်းတွင် အခြေအနေများစွာ ပါဝင်နိုင်သည်။ ရှေးဦးစွာ လူတို့သည် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံသည့်အခါတွင် ဆင်းရဲဒုက္ခခံရမည်ဖြစ်သည်။ ဘုရားနှုတ်ကပတ်တော်သည် အလွန်ပြင်းထန်ပြီး တိကျပြတ်သားကာ လူတို့သည် ဘုရားသခင်ကို အနက်အဓိပ္ပာယ်ကောက်လွဲသောအခါတွင် အယူအဆများပင် ရှိကြသောအခါတွင် ဤသည်မှာလည်း နာကျင်ဖွယ်ရာဖြစ်နိုင်သည်။ တစ်ခါတစ်ရံတွင် ဘုရားသခင်သည် လူတို့၏ ဖောက်ပြန်ပျက်စီးခြင်းကို ထုတ်ဖော်ရန်၊ မိမိတို့ကိုယ်ကို ဆင်ခြင်သုံးသပ်ပြီး သိရှိစေရန်အတွက် လူတို့အနီးတွင် ပတ်ဝန်းကျင်တစ်ခုကို ဖြစ်ပေါ်စေသည်။ ထို့နောက်တွင် ၎င်းတို့သည်လည်း အနည်းငယ် ဒုက္ခခံရလိမ့်မည်။ တစ်ခါတစ်ရံတွင် လူတို့သည့် ပြုပြင်ခြင်းနှင့် ဖော်ထုတ်ခြင်းတို့ကို တိုက်ရိုက်ခံရသောအခါ ဒုက္ခခံရမည်ဖြစ်သည်။ ယင်းမှာ ၎င်းတို့သည် ခွဲစိတ်ခြင်း ခံရသကဲ့သို့ဖြစ်သည်။ ဒုက္ခမရှိလျှင် အကျိုးသက်ရောက်မှုမရှိပေ။ သင်သည် ပြုပြင်ခြင်းကို ခံရသည့်အချိန်တိုင်းနှင့် သင်သည် ပတ်ဝန်းကျင်တစ်ခုကြောင့် ထုတ်ဖော်ခြင်းခံရသည့်အချိန်တိုင်းတွင် ယင်းက သင့်ခံစားမှုများကို နှိုးဆော်ပြီး သင့်ကို မြှင့်တင်မှုတစ်ခုပေးပါက ဤဖြစ်စဉ်မှတစ်ဆင့် သင်သည် သမ္မာတရားစစ်မှန်မှုထဲသို့ ဝင်ရောက်လိမ့်မည် ဖြစ်ပြီး သင်၌ ဝိညာဉ်ရင့်ကျက်မှု ရှိလာလိမ့်မည် ဖြစ်သည်။ သင်သည် ပြုပြင်ခြင်းကို ခံရသည့်အချိန်တိုင်းနှင့် ပတ်ဝန်းကျင်တစ်ခု၏ ထုတ်ဖော်ခြင်းကို ခံရသည့် အချိန်တိုင်းတွင် အကယ်၍ သင်သည် နာကျင်မှု၊ သို့မဟုတ် ကသိကအောက်ဖြစ်ခြင်းတို့ကို မည်သို့မျှမခံစားရဘဲ လုံးလုံး ဘာမျှမခံစားရလျှင်၊ ထို့ပြင် သင်သည် ဆုတောင်းခြင်း သို့မဟုတ် သမ္မာတရားအား ရှာဖွေခြင်းတို့ကို မပြုဘဲ ဘုရားသခင်၏ရည်ရွယ်ချက်များကို ရှာဖွေရန် သူ့ရှေ့မှောက်သို့ မတိုးဝင်လျှင် သင်သည် အမှန်တကယ် လွန်စွာ ထုံအနေချေပြီတကား။ သင်၏ ဝိညာဉ်သည် မည်သည့်အရာကိုမျှ မခံစားရသောအခါ၊ တုံ့ပြန်မှုမရှိသောအခါ ဘုရားသခင်သည် သင့်၌ အလုပ်မလုပ်ပေ။ “ဤပုဂ္ဂိုလ်သည် အလွန်တရာထုံအပြီး အလွန်အမင်းပင် ဖောက်ပြန်ပျက်စီးပြီ။ ငါသည် သူ့ကို မည်မျှ ပဲ့ပြင်ဆုံးမပါစေ၊ သူ့ကို မည်မျှ ပြုပြင်ပါစေ၊ သို့မဟုတ် စောင့်ကြည့်ဖို့ ကြိုးစားပါစေ သူ၏ စိတ်နှလုံးကို ငါ မတို့ထိနိုင်သေးပေ၊ သို့မဟုတ် သူ၏ ဝိညာဉ်ကို မနိုးထစေနိုင်သေးပေ။ ဤလူသည် ဒုက္ခရောက်လိမ့်မည်။ သူသည် ကယ်တင်ဖို့ မလွယ်ကူပေ” ဟု သူဆိုလိမ့်မည်။ ဘုရားသခင်သည် သင့်အတွက် ထိုထိုသော ပတ်ဝန်းကျင်များ၊ လူများ၊ ဖြစ်ရပ်များနှင့် အမှုအရာများကို စီစဉ်လျှင်၊ သူသည် သင့်ကို ပြုပြင်ပြီး သင်သည် ဤအရာမှ သင်ခန်းစာများ သင်ယူရရှိလျှင်၊ သင်သည် ဘုရားသခင်ရှေ့မှောက်သို့ တိုးဝင်တတ်ကာ သမ္မာတရားကို ရှာဖွေတတ်ပြီးနောက် မသိလိုက်ဘဲ ဉာဏ်အလင်းပေးခြင်းနှင့် ဖွင့်ပြခြင်းကို ခံရလျက် သမ္မာတရားကို ရရှိလျှင်၊ သင်သည် ဤပတ်ဝန်းကျင်များထဲတွင် အပြောင်းအလဲကို တွေ့ကြုံရပြီး ဆုလာဘ်များကို ရိတ်သိမ်းရကာ တိုးတက်မှုရရှိလျှင်၊ သင်သည် ဘုရားသခင်၏ ရည်ရွယ်ချက်များကို အနည်းငယ် စတင်နားလည်သဘောပေါက်လာပြီး ညည်းတွားခြင်းကို ရပ်နားလျှင် ဤအရာအားလုံးက သင်သည် ဤပတ်ဝန်းကျင်များ၏ စမ်းသပ်မှုများအလယ်တွင် အခိုင်အမာရပ်တည်ခဲ့ပြီဖြစ်ပြီး စစ်ဆေးမှုကို ကြံ့ကြံ့ခံနိုင်ခဲ့ပြီဟု ဆိုလိုခြင်းဖြစ်လိမ့်မည်။ ဤကဲ့သို့ပင် သင်သည် ဤတုန်လှုပ်ဖွယ်အတွေ့အကြုံကို ကျော်ဖြတ်ပြီးဖြစ်လိမ့်မည်။ စမ်းသပ်မှုကို ကြံ့ကြံ့ခံနိုင်သူများအား ဘုရားသခင်က မည်သို့ သဘောထားလိမ့်မည်နည်း။ ၎င်းတို့သည် စစ်မှန်သော စိတ်နှလုံးရှိကြောင်း၊ ဤဆင်းရဲဒုက္ခမျိုးကို ခံနိုင်ကြကြောင်းနှင့် စိတ်ထဲတွင် ၎င်းတို့သည် စိတ်ထဲတွင် သမ္မာတရားကို ချစ်မြတ်နိုးပြီး ရယူလိုကြောင်း ဘုရားသခင်က ပြောလိမ့်မည်။ သင်နှင့်ပတ်သက်၍ ဘုရားသခင်၌ ဤသို့ အကဲဖြတ်မှုမျိုးရှိပါက သင်သည် ဝိညာဉ်ရင့်ကျက်မှုဖြင့် တစ်စုံတစ်ယောက် မဖြစ်သလော။ သို့ဆိုလျှင် သင်၌ အသက်မရှိသလော။ ပြီးလျှင် ဤအသက်ကို မည်သို့ ကြိုးပမ်းရရှိသနည်း။ ယင်းကို ဘုရားသခင်က ပေးအပ်နှင်းခြင်းလော။ ဘုရားသခင်က သင့်အား နည်းလမ်းမျိုးစုံဖြင့် ထောက်ပံ့ပြီး သင့်အား လေ့ကျင့်ပေးဖို့ လူများ၊ ဖြစ်ရပ်များနှင့် အမှုအရာမျိုးစုံကို အသုံးပြုပေသည်။ ဤသည်မှာ ဘုရားသခင်က သင့်ကို အစားအသောက်များကို သူကိုယ်တိုင် ပေးနေသကဲ့သို့ သင်ဝလင်စွာ စားပြီး နှစ်သက်ခံစားနိုင်ဖို့အတွက် သင်၏ရှေ့သို့ အမျိုးမျိုးသော စားစရာများကို သူကိုယ်တိုင် ပေးပို့နေသကဲ့သို့ဖြစ်သည်။ ထိုအခါမှသာ သင်သည် ကြီးထွားတိုးတက်ပြီး ခိုင်မာစွာ ရပ်တည်နိုင်သည်။ ဤသည်မှာ ဤအရာများကို သင်တွေ့ကြုံပြီး နားလည်သဘောပေါက်ရမည့် ပုံစံဖြစ်သည်။ ဤသည်မှာ ဘုရားသခင်ထံမှ လာသည့်အရာမှန်သမျှကို ကျိုးနွံနာခံရမည့် ပုံစံဖြစ်သည်။ ဤသည်မှာ သင်ပိုင်ဆိုင်ရမည့် စိတ်အခြေအနေနှင့် သဘောထားမျိုး ဖြစ်ပြီး သင်သည် သမ္မာတရားကို ရှာဖွေဖို့ သင်ယူရမည်။ သင်သည် ပြင်ပအကြောင်းရင်းများ အစဉ် ရှာဖွေမနေသင့်သကဲ့သို့ သင်၏ပြဿနာများအတွက် အခြားသူများကို အပြစ်မတင်သင့်သည့်အပြင် လူများကို အပြစ်ရှာမနေသင့်ပေ။ သင်၌ ဘုရားသခင်၏ရည်ရွယ်ချက်များနှင့် သက်ဆိုင်သည့် ရှင်းလင်းသည့် နားလည်သဘောပေါက်မှု ရှိရမည်။ အပြင်ပန်း၌ လူအချို့သည် သင်နှင့် သက်ဆိုင်သည့် ထင်မြင်ယူဆချက်များ သို့မဟုတ် သင့်အပေါ် အာဃာတအစွဲအလမ်းများ ရှိကောင်း ရှိနိုင်သည်၊ သို့ရာတွင် သင်သည် အမှုအရာများအား ထိုနည်းဖြင့် မမြင်သင့်ပေ။ သင်သည် ဤရှုထောင့်မျိုးမှနေ၍ အမှုအရာများကို ကြည့်ရှုပါက သင်လုပ်မည့် တစ်ခုတည်းသောအရာမှာ ဆင်ခြေများ ပေးခြင်း ဖြစ်ပြီး သင်သည် မည်သည့်အရာကိုမျှ ကြိုးပမ်းရရှိလိမ့်မည် မဟုတ်ပေ။ သင်သည် အမှုအရာများကို အရှိအတိုင်း မြင်ပြီး ဘုရားသခင်ထံမှ အရာရာကို လက်ခံသင့်သည်။ ဤနည်းဖြင့် အမှုအရာများကို ရှုမြင်သောအခါ ဘုရားသခင်၏ အမှုတော်ကို ကျိုးနွံနာခံရန် သင့်အတွက် လွယ်ကူလိမ့်မည်။ သင်သည် သမ္မာတရားကို ရှာဖွေနိုင်ပြီး ဘုရားသခင်၏ ရည်ရွယ်ချက်များကို နားလည်သဘောပေါက်လိမ့်မည်။ သင်၏ သဘောထားနှင့် စိတ်အခြေအနေတို့ကို ပြုပြင်ပြီးသည်နှင့် တစ်ပြိုင်နက်၊ သင်သည် သမ္မာတရားကို ကြိုးပမ်း ရရှိနိုင်လိမ့်မည်။ ထို့ကြောင့် သင်သည် ယင်းကိုသာ အဘယ့်ကြောင့် မလုပ်ဆောင်သနည်း။ သင်သည် အဘယ့်ကြောင့် ခုခံသနည်း။ သင်ခုခံနေသည်ကို ရပ်ခဲ့ပါက သင်သည် သမ္မာတရားကို ရရှိလိမ့်မည်။ သင်ခုခံလျှင် သင်သည် မည်သည့်အရာကိုမျှ ရရှိမည် မဟုတ်ဘဲ ဘုရားသခင်ကို သင်ဝမ်းနည်းစေပြီး သူ့ကို စိတ်ပျက်စေလိမ့်မည်။ ဘုရားသခင်က အဘယ်ကြောင့် စိတ်ပျက်မည်နည်း။ အကြောင်းမှာ သင်သည် သမ္မာတရားကို လက်မခံသဖြင့် ကယ်တင်ခြင်းအတွက် မျှော်လင့်ချက်မရှိဘဲ ဘုရားသခင်က သင့်ကို မရရှိနိုင်၍ဖြစ်သည်။ ထို့ကြောင့် သူသည် အဘယ်သို့ စိတ်မပျက်ဘဲနေနိုင်မည်နည်း။ သင်သည် သမ္မာတရားကို လက်မခံသောအခါ ဤသည်မှာ သင့်အား ဘုရားသခင်က သူကိုယ်တိုင်ချပေးသော အစားအစာကို တွန်းဖယ်ပစ်သည့်သဘော သက်ရောက်သည်။ သင်သည် မဆာလောင်နေကြောင်းနှင့်၊ ယင်းကို သင်မလိုကြောင်း ပြောသည်။ ဘုရားသခင်က သင် စားဖို့ တိုက်တွန်းရန် အကြိမ်ကြိမ် ကြိုးစားခဲ့သည်၊ သို့ရာတွင် သင်သည် ယင်းကို မလိုချင်သေးပေ။ သင်သည် အဆာသာခံလိုက်မည်။ အမှန်တွင် သင်၌ မည်သည့်အရာမျှ လုံးဝ မရှိသည့်အချိန်တွင်၊ သင်သည် အာသာဆန္ဒပြေနေသည်ဟု သင်ထင်သည်။ ဤသို့သောလူများသည် အလွန်ပင် အသိစိတ်ကင်းမဲ့သည်။ ထို့ကြောင့် မိမိကိုယ်ကို အမှန်ထင်သည်။ အမှန်တကယ်ပင် ၎င်းတို့သည် ကောင်းသောအရာတစ်ခုကို မြင်သောအခါ မသိကြပေ။ ၎င်းတို့သည် အဆင်းရဲဆုံးနှင့် သနားဖွယ်အကောင်းဆုံးလူများဖြစ်ကြသည်။

သမ္မာတရား စစ်မှန်မှုထဲသို့ ဝင်ရောက်ရန် ပထမဦးစွာ သင့်ဘဝ၏ အသေးစိတ်အချက်အလက်တိုင်းကို သုံးသပ်ခြင်းအားဖြင့် သင် အစပြုရမည်ဖြစ်ပြီး အနီးအနားရှိ လူများ၊ အဖြစ်အပျက်များနှင့် အမှုအရာများမှ သင်ခန်းစာများကို စတင်သင်ယူရမည်။ သင့်အနီးဝန်းကျင်ရှိ လူများက သင့်ကို ဆက်ဆံပုံမှ၊ သို့မဟုတ် နေ့စဉ်နေ့တိုင်း သင့်အပေါ် ကျရောက်သော ကိစ္စရပ်များနှင့် အခြေအနေများမှ သင်ခန်းစာများ သင် သင်ယူနိုင်ပါက ဆိုလိုသည်မှာ သမ္မာတရားကို သင် ရှာဖွေနိုင်ပြီး စည်းမျဉ်းများအတိုင်း မည်သို့ ပြုမူရမည်ကို သင်ယူနိုင်ပါက သမ္မာတရားကို သင် နားလည်နိုင်လိမ့်မည်၊ သင်၏ အသက်တာ ကြီးထွားလိမ့်မည်ဖြစ်ပြီး သင်၏ တာဝန်ကို ပုံမှန်အတိုင်း သင် လုပ်ဆောင်နိုင်လိမ့်မည်။ လူအချို့သည် ပြုပြင်ခံရသည့်အခါ မကြာခဏ အငြင်းပွားပြီး မိမိတို့ကိုယ်ကို ခုခံပြောဆိုရန် ကြိုးစားကြသည်။ ပြဿနာ၏ အကြောင်းတရားကို ၎င်းတို့ အမြဲ အလေးထားပြီး မိမိတို့၏ ကျရှုံးမှုများအတွက် ဆင်ခြေများ ဖန်တီးကြသည်။ ယင်းမှာ အလွန် ဒုက္ခပေးလေသည်။ ၎င်းတို့သည် ကျိုးနွံနာခံတတ်သော သဘောထား၊ သို့မဟုတ် သမ္မာတရားကို ရှာဖွေသည့် သဘောထား မရှိကြချေ။ ဤလူစားမျိုးများသည် နိမ့်ပါးသည့် အစွမ်းအစရှိပြီး အလွန်လည်း ခေါင်းမာကြသည်။ အခြားသူများ၏ စကားများကို ၎င်းတို့ နားမလည်ကြ၊ သမ္မာတရားကို ၎င်းတို့ မရရှိနိုင်ကြသကဲ့သို့ ၎င်းတို့၏ တိုးတက်မှုသည် အလွန် နှေးကွေး၏။ အဘယ်ကြောင့် ၎င်းတို့၏ တိုးတက်မှု နှေးကွေးသနည်း။ အဘယ့်ကြောင့်ဆိုသော် သမ္မာတရားကို ၎င်းတို့ မရှာဖွေကြသကဲ့သို့ အမှားများ ဖြစ်ပေါ်သည့်အခါတိုင်းတွင် တာဝန်ကို အခြားသူများအပေါ် လုံးလုံးလျားလျား ပုံချလျက် အခြားသူများအား အကြောင်းပြချက်အဖြစ် ၎င်းတို့ အစဉ် ရှုမြင်ကြသောကြောင့် ဖြစ်သည်။ လောကီဆိုင်ရာ ဆက်ဆံရေးများအတွက် အတွေးအခေါ်များဖြင့် ၎င်းတို့ အသက်ရှင်ကြပြီး ၎င်းတို့ လုံခြုံဘေးကင်းသရွေ့ မိမိတို့ကိုယ်ကို အထူးကျေနပ်အားရကြသည်။ ၎င်းတို့သည် သမ္မာတရားကို လုံးဝ မလိုက်စားကြသကဲ့သို့ ဤသည်မှာ ဘုရားသခင်ကို ယုံကြည်ရာတွင် အတော်လေး ကောင်းမွန်သည့် နည်းလမ်းတစ်ခုဖြစ်သည်ဟု ၎င်းတို့ တွေးထင်ကြသည်။ “သမ္မာတရား လိုက်စားခြင်းနှင့် သင်ခန်းစာများ သင်ယူခြင်းအကြောင်း အမြဲ ပြောဆိုမှုများစွာ ရှိသော်လည်း သင်ယူရမည့် သင်ခန်းစာများစွာ အမှန်တကယ် ရှိပါသလား။ ဘုရားသခင်ကို ဤသို့ ယုံကြည်ခြင်းသည် အင်မတန် ကသီလင်တဖြစ်ရသည်”ဟု တွေးထင်သောသူအချို့ပင် ရှိ၏။ အခြားသူများက ကိစ္စရပ်များ ကြုံရသည့်အခါ သမ္မာတရား ရှာဖွေပြီး သင်ခန်းစာများ သင်ယူနေသည်ကို ၎င်းတို့ မြင်သည့်အခါ “သင်တို့အားလုံးက အဘယ်သို့ အရာတိုင်းမှ သင်ခန်းစာများ သင်ယူကြသနည်း။ ကျွန်ုပ် သင်ယူဖို့အတွက် သင်ခန်းစာများစွာ အဘယ်ကြောင့် မရှိရသနည်း။ သင်တို့အားလုံးက ထိုမျှမသိနားမလည်ဖြစ်ကြပါသလား။ စည်းမျဉ်းစည်းကမ်းများကို ကြောင်းကျိုးမမြင်ဘဲ လိုက်လျှောက်နေကြခြင်းသာ မဟုတ်ပါလား”ဟု ၎င်းတို့ ပြောကြသည်။ ဤခံယူချက်အပေါ် သင် မည်သို့ တွေးထင်သနည်း။ ဤသည်မှာ မယုံကြည်သူများ၏ ရှုထောင့်အမြင်ဖြစ်သည်။ မယုံကြည်သူတစ်ဦးသည် သမ္မာတရားကို ရရှိနိုင်သလော။ ဤလူစားမျိုးအတွက် သမ္မာတရား ရရှိရန် အလွန်ခက်၏။ “ကြီးမားသည့် အရေးကိစ္စများနှင့် ပတ်သက်၍ ဘုရားသခင်ကို ကျွန်ုပ် တောင်းလျှောက်သော်လည်း သေးငယ်သည့် ကိစ္စများနှင့် ပတ်သက်၍ သူ့ကို ကျွန်ုပ် အနှောင့်အယှက်မပေးပါ။ ဘုရားသခင်သည် စကြဝဠာနှင့် အရာခပ်သိမ်းအပေါ် နေ့စဉ်စီမံအုပ်ချုပ်မှု၊ လူတစ်ဦးစီအပေါ် အုပ်ချုပ်မှုနှင့် အလွန်အလုပ်များသည်။ ပင်ပန်းလိုက်လေခြင်း။ ဘုရားသခင်ကို ကျွန်ုပ် အနှောင့်အယှက် ပေးမည်မဟုတ်။ ဤကိစ္စကို ကိုယ်တိုင် ဖြေရှင်းလိုက်မည်။ ဘုရားသခင် နှစ်သက်အားရသရွေ့ တော်လောက်ပြီ။ သူ့ကို ကျွန်ုပ် မစိုးရိမ်စေချင်ပါ”ဟု ပြောသောလူအချို့ ရှိသည်။ ဤခံယူချက်အပေါ် သင် မည်သို့ တွေးထင်သနည်း။ ဤသည်မှာလည်း မယုံကြည်သူများ၏ ရှုထောင့်အမြင်၊ လူများ၏ စိတ်ကူး ဖြစ်သည်။ လူသားများသည် ပုရွတ်ဆိတ်များထက်ပင် နိမ့်ကျသည့် အဖန်ဆင်းခံများ ဖြစ်သည်။ ၎င်းတို့သည် ဖန်ဆင်းရှင်ကို ရှင်းလင်းစွာ အဘယ်သို့ မြင်နိုင်မည်နည်း။ ဘုရားသခင်သည် စကြာဝဠာနှင့် အရာခပ်သိမ်းကို စီမံအုပ်ချုပ်လေသည်မှာ နှစ်ကုဋေပေါင်း၊ သို့မဟုတ် ကုဋေကုဋာပေါင်း မည်မျှရှိသည်ကို မည်သူသိနိုင်မည်နည်း။ သူသည် မောပန်းသည်ဟု သူပြောပြီလော။ အလွန်အလုပ်များသည်ဟု ပြောပြီလော။ မပြောပေ။ လူတို့သည် ဘုရားသခင်၏ အနန္တတန်ခိုးနှင့် ဉာဏ်ပညာကို မည်သည့်အခါတွင်မျှ ရှင်းလင်းစွာ မြင်နိုင်ကြလိမ့်မည် မဟုတ်သကဲ့သို့ ၎င်းတို့အတွက် မိမိတို့ကိုယ်ပိုင် အယူအဆများနှင့် စိတ်ကူးများမှ ပြောဆိုရန်မှာ အလွန် မသိနားမလည်ရာကျပေသည်။ ဖန်ဆင်းရှင် အဆိုအရ ဘုရားသခင် ရွေးချယ်ထားသူတိုင်းနှင့် ၎င်းတို့အနီးဝန်းကျင်တွင် ဖြစ်ပျက်သည့်အရာတိုင်းကို ဘုရားသခင်၏ အချုပ်အခြာအာဏာဖြင့် စီစဉ်ထားခြင်း ဖြစ်သည်။ ဘုရားသခင်ကို ယုံကြည်သူတစ်ဦးအနေဖြင့် ဘုရားသခင်၏ အချုပ်အခြာအာဏာနှင့် အစီအစဉ်များကို သင် ကျိုးနွံနာခံသင့်၏၊ သမ္မာတရားကို ရှာဖွေပြီး အရာခပ်သိမ်း၌ သင်ခန်းစာများ သင်ယူသင့်သည်။ သမ္မာတရားကို ရရှိခြင်းသည် အရေးအပါဆုံးသော အရာဖြစ်သည်။ ဘုရားသခင်၏ ရည်ရွယ်ချက်များကို သင် အလေးထားခြင်း ပြနိုင်ပါက သူ့အပေါ် သင် မှီခိုသင့်ပြီး သမ္မာတရားအတွက် ကြိုးပမ်းသင့်သည်။ အဘယ်ကြောင့်ဆိုသော် ယင်းသည် ဘုရားသခင်အဖို့ ကျေနပ်အားရစရာ ဖြစ်သောကြောင့် ဖြစ်သည်။ သမ္မာတရားကို သင် ရရှိပြီး စည်းမျဉ်းများအတိုင်း သင် ပြုမူနိုင်သည့်အခါ ဘုရားသခင်သည် သာ၍ ကျေနပ်နှစ်သက်လိမ့်မည်။ သို့သော် ဘုရားသခင်နှင့် သင် ကင်းအောင်နေလေ သူ သာ၍ ဝမ်းနည်းလေ ဖြစ်လိမ့်မည်။ မည်သည့်အရာက ဘုရားသခင်ကို ဝမ်းနည်းစေသနည်း။ (ဘုရားသခင်သည် လူတို့အား သူ၏ နှုတ်ကပတ်တော်များကို တွေ့ကြုံပြီး သမ္မာတရား ရရှိခွင့်ပေးရန်အလို့ငှာ အခြေအနေများ စီစဉ်ထားသော်လည်း လူတို့သည် ဘုရားသခင်၏ စိတ်ကို နားမလည်ကြပါ။ သူတို့က သူ့ကို အထင်လွဲကြသဖြင့် ဘုရားသခင်ကို ဝမ်းနည်းစေသည်။) မှန်၏။ ဘုရားသခင်သည် လူတစ်ဦးစီအတွက် အပင်ပန်းခံသည့် အဖိုးအခတစ်ခု ပေးပြီးဖြစ်ကာ လူတစ်ဦးစီအတွက် ရည်ရွယ်ချက်များ ရှိသည်။ သူသည် ၎င်းတို့အတွက် မျှော်လင့်ချက်များရှိပြီး ၎င်းတို့အပေါ် သူ၏ မျှော်လင့်ချက်များကို ထားရှိပြီး ဖြစ်သည်။ သူ၏ အပင်ပန်းခံသော အားထုတ်မှုများသည် လူအားလုံးထံ ရက်ရက်ရောရောနှင့် လိုလိုလားလား ပေးထားပေသည်။ အသက်နှင့် သမ္မာတရားတို့ကိုလည်း လူတိုင်းအား သူ လိုလိုလားလား ထောက်ပံ့ပေးထားသည်။ ဤအရာကို ဘုရားသခင် လုပ်ဆောင်ရသည့် အကြောင်းရင်းကို လူတို့ နားလည်နိုင်ပါက သူ ဝမ်းမြောက်လိမ့်မည်။ သင့်အတွက် မည်သည့် အခြေအနေများကို ဘုရားသခင် စီစဉ်သည်ဖြစ်စေ ယင်းကို ဘုရားသခင်ထံမှ သင် လက်ခံနိုင်ပါက၊ သူ့ကို ကျိုးနွံနာခံနိုင်ပါက၊ ပြီးလျှင် သမ္မာတရားကို ရှာဖွေပြီး အရာခပ်သိမ်းအလယ် သင်ခန်းစာများ သင်ယူနိုင်ပါက အပင်ပန်းခံသည့် အဖိုးအခကို အချည်းအနှီး ပေးထားသည်ဟု ဘုရားသခင်က တွေးထင်လိမ့်မည်မဟုတ်ပေ။ သင့်အတွက် ဘုရားသခင် ရင်းနှီးမြှုပ်နှံထားသည့် အတွေးနှင့် အားထုတ်မှုအားလုံး၊ သို့မဟုတ် သူ၏ မျှော်လင့်ချက်များနှင့် ကိုက်ညီအောင် အသက်ရှင်ရန် သင် ပျက်ကွက်ခဲ့မည် မဟုတ်ပေ။ သင့်အပေါ်ကျရောက်သည့် အခြေအနေစုတိုင်းတွင် သင်သည် သင်ခန်းစာများ သင်ယူပြီး ဆုလာဘ်များ ရိတ်သိမ်းနိုင်လိမ့်မည်။ ဤသို့ဖြင့် သင့်အထဲ၌ ဘုရားသခင် လုပ်ဆောင်သည့် အမှုသည် မျှော်လင့်ထားသည့် အကျိုးကို ရရှိလိမ့်မည်ဖြစ်ပြီး ဘုရားသခင်၏ စိတ်နှလုံးက ကျေနပ်သွားလိမ့်မည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို သင် ကျိုးနွံနာခံနိုင်ခြင်း မရှိပါက သင်သည် ဘုရားသခင်ကို အမြဲ အတိုက်အခံလုပ်၊ ငြင်းပယ်ကာ ဆန့်ကျင်တိုက်ခိုက်ပါက ဘုရားသခင် သောကရောက်လိမ့်မည်ဟု သင် မထင်သလော။ ဘုရားသခင်၏ စိတ်နှလုံးက “သင်ခန်းစာများသင်ယူရန် သင့်အတွက် အခြေအနေများစွာကို ငါ စီစဉ်ပေးခဲ့သည်။ ထိုအရာတစ်ခုမျှ သင့်အပေါ် ထိရောက်မှုမရှိသည်မှာ အဘယ်သို့နည်း”ဟု ဆိုလျက် စိုးရိမ်ပူပန်ကာ သောကရောက်လိမ့်မည်။ ဘုရားသခင်သည် ဝမ်းနည်းမှုဖြင့် ဖိစီးလိမ့်မည်။ သင်သည် ထုံထိုင်း၊ မသိနားမလည်၊ နှေးကွေးပြီး၊ ခေါင်းမာသောကြောင့်၊ သူ၏ ရည်ရွယ်ချက်များကို သင်နားမလည်သောကြောင့်၊ သမ္မာတရားကို လက်မခံသောကြောင့်၊ သင့်ဘဝအတွက် တာဝန်ယူရန် သူ လုပ်ဆောင်နေခဲ့သည့် အရာအားလုံးကို သင် မမြင်နိုင်သောကြောင့်၊ သင့်ဘဝနှင့်ပတ်သက်၍ သူ စိုးရိမ်ပူပန်ပြီး သောကရောက်နေသည်ကို သင် နားမလည်သောကြောင့်၊ ပြီးလျှင် သင်သည် ပုန်ကန်သကဲ့သို့ သူနှင့် ပတ်သက်၍ စောဒကတက်သောကြောင့် ဘုရားသခင်သည် ဝမ်းနည်းနေသည်။ ငါ့ကို ပြောလော့၊ လူတို့နှင့် ပတ်သက်သည့် အရာတိုင်းသည် မည်သူ့ထံမှ ပေါ်ပေါက်သနည်း။ လူသားဘဝအတွက် မည်သူက အကြီးမားဆုံး ဝန်ထုပ်ကို ထမ်းသနည်း။ (ဘုရားသခင် ဖြစ်သည်။) ဘုရားသခင် တစ်ပါးတည်းသာ လူတို့ကို အချစ်ဆုံးဖြစ်၏။ လူတို့၏ မိဘများနှင့် ဆွေမျိုးများသည် ၎င်းတို့ကို အမှန်တကယ် ချစ်ကြသလော။ ၎င်းတို့ပေးသည့် မေတ္တာသည် စစ်မှန်သော မေတ္တာဖြစ်သလော။ ထိုမေတ္တာက လူတို့အား စာတန်၏ စွမ်းအားမှ ကယ်တင်နိုင်သလော။ မကယ်တင်နိုင်ပေ။ လူတို့သည် တုံးအပြီး ထုံထိုင်းကြသည်၊ ဤအရာများကို မရိပ်စားမိနိုင်ကြသကဲ့သို့ “ဘုရားသခင်သည် ကျွန်ုပ်ကို မည်သို့ ချစ်ပါသနည်း။ ကျွန်ုပ်မခံစားရပါ။ မည်သို့ပင်ဆိုစေ၊ ကျွန်ုပ်၏ မိခင်နှင့် ဖခင်တို့က ကျွန်ုပ်ကို အချစ်ဆုံး ဖြစ်သည်။ ကျွန်ုပ် အရွယ်ရောက်သည့်အခါ ကြိုးစားမှုဖြင့် တိုးတက်ရန်၊ အောင်မြင်ရန်၊ ကြယ်ပွင့်တစ်ဦး၊ ကျော်ကြားသူတစ်ဦး ဖြစ်လာရန်အလို့ငှာ ကျွန်ုပ်၏ သင်ကြားလေ့လာမှုအတွက် သူတို့ အဖိုးအခပေးပြီး နည်းပညာကျွမ်းကျင်မှုများကို သင်ယူစေသည်။ ကျွန်ုပ်၏ မိဘများသည် ခြစ်ကုတ်စုဆောင်းကာ အစားအသောက်ကို ခြွေတာရင်းနှင့် ကျွန်ုပ်ကို ပြုစုပျိုးထောင်ပြီး ပညာရေး ပံ့ပိုးပေးရန် အလွန်များသော ငွေကို သုံးခဲ့ကြသည်။ ကြီးမြတ်လိုက်သည့် ချစ်ခြင်းပါတကား။ သူတို့ကို မည်သည့်အခါတွင်မျှ ကျွန်ုပ် ပြန်မဆပ်နိုင်ပါ”ဟု အမြဲ ပြောကြသည်။ ယင်းမှာ ချစ်ခြင်းမေတ္တာဖြစ်သည်ဟု သင်တို့ ထင်သလော။ သင်၏ မိဘများက သင့်ကို အောင်မြင်စေခြင်း၊ လောကတွင် ကျော်ကြားသူတစ်ဦး ဖြစ်လာစေခြင်း၊ အလုပ်ကောင်းတစ်ခု ရစေခြင်းနှင့် လောကနှင့် အံဝင်ခွင်ကျဖြစ်စေခြင်းတို့၏ အကျိုးဆက်များမှာ အဘယ်နည်း။ သင့်အနေဖြင့် အဆုံးတွင် အပြစ်ဝဲဂယက်ထဲသို့ ကျဆင်းရန်၊ စာတန်၏ ဝါးမြိုခြင်းခံရလျက် ထာဝရအပြစ်ဒဏ်ခံစားပြီး သေကြေပျက်စီးရန်အလို့ငှာ ၎င်းတို့က သင့်အား မရပ်မနား အောင်မြင်မှုနောက်လိုက်စေသည်၊ သင်၏ မိသားစုကို ဂုဏ်တက်စေပြီး လောက၏ ဆိုးယုတ်သည့် ရေပန်းစားမှုများနှင့် အံဝင်ခွင်ကျဖြစ်စေသည်။ ယင်းသည် ချစ်ခြင်းမေတ္တာ ဖြစ်သလော။ ယင်းမှာ သင့်ကို ချစ်ခင်ခြင်းမဟုတ်၊ သင့်ကို ထိခိုက်နစ်နာစေခြင်း၊ ဖျက်ဆီးခြင်း ဖြစ်သည်။ တစ်နေ့နေ့တွင် သင်သည် နောင်တမရနိုင်အောင် အလွန် ပျက်စီးယိုယွင်းသွားလိမ့်မည်ဖြစ်သည်၊ အလွန် ပျက်စီးယိုယွင်းလှသဖြင့် မိမိကိုယ်ကို မကယ်ထုတ်နိုင်ဘဲငရဲထဲသို့ သင် ကျဆင်းသွားရလိမ့်မည်။ ထိုအခါမှသာ သင်က “အို၊ မိဘမေတ္တာသည် ဇာတိပကတိနှင့်ဆိုင်သော မေတ္တာဖြစ်သည်။ ယင်းသည် ဘုရားသခင်ကို ယုံကြည်ခြင်း၊ သို့မဟုတ် သမ္မာတရား ရရှိခြင်းတွင် အကျိုးကျေးဇူးမရှိ။ စစ်မှန်သော မေတ္တာမဟုတ်ပါ”ဟု သင် သဘောပေါက်လိမ့်မည်။ ဤအရာကို သင် နားလည်နိုင်ဦးမည် မဟုတ်။ လူအချို့က “ဘုရားသခင် ကျွန်ုပ်ကို မည်မျှချစ်သည်ဖြစ်စေ၊ ကျွန်ုပ် ခံစား၍မရပါ။ ကျွန်ုပ်၏ မိခင်က ကျွန်ုပ်ကို အချစ်ဆုံးဟု ကျွန်ုပ် ခံစားရဆဲ ဖြစ်သည်။ သူသည် လောကတွင် ကျွန်ုပ်နှင့် အရင်းနှီးဆုံးသော လူဖြစ်သည်။ ‘အမေသည် လောကတွင် အကောင်းဆုံးဖြစ်သည်’ ဟူသည့် တေးသီချင်းတစ်ပုဒ် ရှိသည်။ ထိုသီချင်းအမည်က လက်တွေ့အရှိတရားနှင့် ကိုက်ညီသည်။ လုံးဝ မှန်သည်”ဟု ပြောကြသည်။ တစ်နေ့နေ့တွင် အသက်ဝင်ရောက်မှု သင် အမှန်တကယ် ရှိသည့်အခါ၊ သမ္မာတရားကို သင် ရရှိသည့်အခါ သင်က “ကျွန်ုပ်ကို အချစ်ဆုံးသောသူမှာ ကျွန်ုပ်၏ မိခင်မဟုတ်သကဲ့သို့ ဖခင်လည်း မဟုတ်ပါ။ ဘုရားသခင်သည် ကျွန်ုပ်ကို အချစ်ဆုံး ဖြစ်သည်။ သူသည် ကျွန်ုပ်ကို အသက်ပေးသောကြောင့်၊ ကျွန်ုပ်ကို အမြဲ ဦးဆောင်နေသောကြောင့်၊ ထောက်ပံ့ပေးနေပြီး စာတန်၏ စွမ်းအားမှ ကျွန်ုပ်ကို ကယ်တင်ခြင်းကြောင့် ကျွန်ုပ်၏ အချစ်ဆုံးသောသူ ဖြစ်သည်။ ဘုရားသခင် တစ်ပါးတည်းသာ လူတို့ကို အသက်ပေးနိုင်သူ၊ လူတို့ကို ဦးဆောင်နိုင်ပြီး အရာခပ်သိမ်းကို အချုပ်အခြာအာဏာပိုင်စိုးသောသူ ဖြစ်သည်”ဟု ဆိုလိမ့်မည်။ သမ္မာတရားကို သင် နားလည်ပြီး သမ္မာတရားကို လုံးဝ ရရှိပြီးသည့်အခါတွင်သာ ဤစကားများကို နက်နက်ရှိုင်းရှိုင်း သင်နားလည်နိုင်လိမ့်မည်။

သမ္မာတရားကို သင်ရရှိလိုလျှင် မည်သည့်နေရာမှ အစပြုသနည်း။ သင့်အနီးအနားရှိ လူများ၊ အဖြစ်အပျက်များနှင့် အမှုအရာများမှ အစပြု၍ မည်သို့သင်ခန်းစာယူရမည်၊ မည်သို့သမ္မာတရားရှာဖွေရမည်ကို သင်ယူလော့။ သင့်အနီးအနားရှိ လူများ၊ အဖြစ်အပျက်များနှင့် အမှုအရာများတွင် သမ္မာတရားနှင့် ဘုရား၏ရည်ရွယ်ချက်များတို့ကို ရှာဖွေခြင်းအားဖြင့်သာလျှင် သင်သည် သမ္မာတရားကို ရရှိနိုင်လိမ့်မည်။ လူအချို့သည် အသေးအမွှားကိစ္စများကို အာရုံမစိုက်ကြပေ၊ သို့မဟုတ် အသိအမှတ်မပြုကြပေ။ ၎င်းတို့က “ကျွန်ုပ်သည် အဘယ့်ကြောင့်များ ကြီးကြီးမားမား တစ်ခုတလေကို မည်သည့်အခါမျှ မကြုံတွေ့ရသနည်း။ အဘယ်ကြောင့်များ ကမ္ဘာတုန်လှုပ်လောက်သောအရာ တစ်ခုမျှ ကျွန်ုပ်အပေါ် မဖြစ်ဖူးရသနည်း။ ကြီးမားပြီး ကမ္ဘာတုန်လှုပ်လောက်သော အရာတစ်ခုခုဖြစ်ခဲ့မည်ဆိုလျှင် ကျွန်ုပ်သည် ကြီးမားသော သင်ခန်းစာအချို့ကို သင်ယူပြီး ကြီးမားသော သမ္မာတရားအချို့ကို ရရှိနိုင်လိမ့်မည်။ နှစ်သက်ပျော်ရွှင်ဖွယ် ကောင်းလိုက်မည့်ဖြစ်ခြင်း” ဟု အစဉ် တွေးထင်ကြသည်။ ယင်းမှာ လက်တွေ့ကျသော တွေးခေါ်နည်းဖြစ်သလော။ ဤစကားများသည် ကြီးကျယ်လွန်းအားကြီးပေသည်။ သင့်အား အသေးအဖွဲကိစ္စများ ဖြစ်သည့်အခါတွင် ဘုရားသခင်ထံ သင်ကျိုးနွံနာခံသလော။ သင်၏ သင်ခန်းစာများ သင်ယူပြီးဖြစ်သလော။ ကြီးမားသော စမ်းသပ်မှုတစ်ခု သင့်အပေါ် ကျရောက်လျှင် သင်၏သက်သေခံချက်တွင် သင်ခိုင်မာစွာ ရပ်တည်နိုင်မည်လော။ အဆင်းနီသောနဂါးကြီးက သင့်ကို ဖမ်းဆီးမိသွားလျှင် သင်သည် ထူးကဲသောသက်သေကို ခံနိုင်မည်လော။ ဤစကားများကို ပြောသည့်လူများသည် အတော်အတန် မာနထောင်လွှားကြသည် မဟုတ်လော။ ဤလိုက်စားမှုနည်းလမ်းကို အသုံးပြုရင်း သမ္မာတရားကို သင်ရနိုင်မည်လော။ (မရနိုင်ပါ။) လမ်းလျှောက်နေစဉ်တွင် သင် ဂရုမစိုက်ပါက သင်ခလုတ်တိုက်နိုင်သည်။ သို့တိုင် သင်သည် ပျံသန်းဖို့ အဆင်သင့်ဖြစ်နေသည်ဟု တွေးထင်လေသည်။ သင်သည် မိမိကြုံတွေ့ရသည့် အသေးအဖွဲကိစ္စများတွင် သမ္မာတရား ရှာဖွေတတ်အောင် သင်ယူရမည်ဖြစ်ပြီး သင်ခန်းစာများယူတတ်ရမည်။ သင်သည် အသေးအဖွဲကိစ္စများမှ သင်ခန်းစာများ မယူနိုင်လျှင် ကြီးမားသောကိစ္စများမှလည်း သင်ခန်းစာများ ယူနိုင်မည် မဟုတ်ချေ။ သင်သည် သင်ခန်းစာ မယူနိုင်ပါက အသက်တာတွင် တိုးတက်မည် မဟုတ်။ အရာရာ၌ သင်ခန်းစာယူခြင်းအားဖြင့်သာလျှင် အသက်တာတွင် တိုးတက်ခြင်းကို စွမ်းဆောင်ရရှိပေသည်။

၂၀၁၅ ခုနှစ်၊ သြဂုတ်လ ၅ ရက်


အသက်ဝင်ရောက်ခြင်းသည် တာဝန် ထမ်းဆောင်ခြင်းဖြင့် စတင်သည်

မိမိတို့၏တာဝန်ကို ထမ်းဆောင်ပြီးနောက်တွင် ၎င်းတို့ ချို့တဲ့နေသကဲ့သို့ဖြစ်ပြီး သမ္မာတရား စစ်မှန်မှုကို မပိုင်ဆိုင်ကြောင်း ခံစားရသည့် လူများစွာ ရှိသည်။ ထို့ကြောင့် ပို၍များသော တရားဒေသနာများကို နားထောင်ရန် မိမိတို့ကိုယ်ကို အစဉ်သဖြင့် သတ်မှတ်ပြီး ယင်းကသာ ၎င်းတို့ကို အသက်ဝင်ရောက်မှုနှင့် အသက်တာ ကြီးထွားတိုးတက်မှုကို ပေးနိုင်သည့်အလား ပိုများသော စုဝေးပွဲများ ကျင်းပရန် ခေါင်းဆောင်များနှင့် အမှုဆောင်များကို တောင်းဆိုကြလေသည်။ ၎င်းတို့သည် စုဝေးပွဲတစ်ခု သို့မဟုတ် တရားဒေသနာတစ်ခုကို တက်ရောက်ခြင်း မရှိဘဲ အချိန်တစ်ခုကြာသွားပါက ၎င်းတို့တွင် မည်သည့်အရာမျှ မရှိသည့်အလား ၎င်းတို့၏ စိတ်နှလုံးများက အနှစ်မဲ့ပြီး ညှိုးငယ်သကဲ့သို့ ခံစားရလေသည်။ ၎င်းတို့ စိတ်နှလုံးများတွင် နေ့စဉ် စုဝေးပွဲများနှင့် နေ့စဉ်တရားဒေသနာများကသာ ၎င်းတို့ကို အသက်ဝင်ရောက်မှု ပေးလိမ့်မည်ဖြစ်သည့်အလား၊ သို့မဟုတ် ဝိညာဉ်ရေးရာ ရင့်ကျက်မှုထဲသို့ ကြီးထွားဖို့ ထောက်ကူပေးမည့်အလား ဖြစ်သည်။ အမှန်တွင် ဤအတွေးမျိုးသည် လုံးဝ မမှန်ကန်ပေ။ ဘုရားသခင်ကို ယုံကြည်ပြီး ဘုရားနောက်လိုက်သောသူတို့သည် မိမိတို့တာဝန်ကို ထမ်းဆောင်ရမည်။ ထိုအခါမှသာ အသက်တာအတွေ့အကြုံကို ၎င်းတို့ ရရှိနိုင်ပေသည်။ သင်သည် ဘုရားသခင်ကို စိတ်ရင်းအတိုင်း ယုံကြည်သည်ဟု ဆိုသော်လည်း သင်၏ တာဝန်ကို သင် မထမ်းဆောင်ချင်ပါက ဘုရားသခင်၌ သင်၏ ယုံကြည်လက်ခံမှုတွင် ရိုးသားစစ်မှန်မှုမှာ အဘယ်နည်း။ မိမိတို့တာဝန်ကို စိတ်ရင်းအတိုင်း ထမ်းဆောင်သူတို့သည် ယုံကြည်ခြင်း ရှိသောသူများ ဖြစ်သည်။ ယုံကြည်ခြင်း ရှိသောသူတို့သာ မိမိတို့ ဘဝတစ်ခုလုံးကို ဘုရားသခင်ထံ ဆက်ကပ်ဝံ့ကြပြီး ဘုရားသခင်အတွက် အသုံးခံရန် အရာရာကို ဖယ်ရှားဖို့ လိုလားနေကြသည်။ ဤသို့သော လူများသည် မိမိတို့တာဝန်ကို ထမ်းဆောင်သည်နှင့်အမျှ သန့်ရှင်းသော ဝိညာဉ်တော်၏ အလုပ်ကို တွေ့ကြုံကြသည်။ ၎င်းတို့သည် သန့်ရှင်းသော ဝိညာဉ်တော်၏ ဉာဏ်အလင်းပေးခြင်း၊ ဦးဆောင်ခြင်းနှင့် ဆုံးမပဲ့ပြင်ခြင်းကို ခံရသည်။ ဤအရာအားလုံးက အသက်တာအတွေ့အကြုံကို ဖြစ်စေသည်။ ထို့ကြောင့် အသက်ဝင်ရောက်မှုသည် မိမိတာဝန်ကို သတ်သတ်မှတ်မှတ် ထမ်းဆောင်ခြင်းအားဖြင့် စတင်သည်။

လူတို့သည် မိမိတို့တာဝန်ကို ထမ်းဆောင်သည့်အချိန်တွင် ပေါ့ဆပါက သို့မဟုတ် အစဉ်သဖြင့် နားဝေတိမ်တောင် ဖြစ်ပါက ဤသည်မှာ မည်သည့် သဘောထားမျိုးဖြစ်သည်ဟု သင်တို့ ထင်မြင်သနည်း။ ယင်းမှာ ဝတ်ကျေတမ်းကျေပြုခြင်းသာ မဟုတ်လော။ ယင်းမှာ သင်၏ တာဝန်အပေါ် သင်တို့ ထားရှိသည့် သဘောထားဖြစ်သလော။ ဤသည်မှာ အစွမ်းအစနှင့်ဆိုင်သော ပြဿနာလော၊ သို့မဟုတ် စိတ်သဘောထားနှင့်ဆိုင်သော ပြဿနာလော။ ဤအရာနှင့် ပတ်သက်၍ သင်တို့အားလုံး ရှင်းလင်းသင့်၏။ လူတို့သည် မိမိတို့၏တာဝန်ကို ထမ်းဆောင်သည့်အခါ အဘယ်ကြောင့် ဝတ်ကျေတမ်းကျေသာ ထမ်းဆောင်ကြသနည်း။ ဘုရားသခင်အတွက် အမှုအရာများ လုပ်ဆောင်သည့်အခါ အဘယ်ကြောင့် ၎င်းတို့ သစ္စာစောင့်သိခြင်း မရှိသနည်း။ ၎င်းတို့တွင် ဆင်ခြင်တုံတရား သို့မဟုတ် အသိစိတ်ပင် ရှိကြပါ၏လော။ သင်သည် အသိစိတ်နှင့် ဆင်ခြင်တုံတရားတို့ကို အမှန်တကယ် ပိုင်ဆိုင်လျှင် အမှုအရာများကို လုပ်ဆောင်သည့်အခါ စိတ်နှလုံး အနည်းငယ် ပိုထည့်လုပ်မည့်အပြင် စေတနာကောင်း၊ တာဝန်ယူမှု၊ အလေးထားမှုတို့ကိုလည်း အနည်းငယ် ပိုထည့်လုပ်လိမ့်မည်ဖြစ်ပြီး လုံ့လပို၍ စိုက်ထုတ်နိုင်လိမ့်မည်ဖြစ်သည်။ သင်သည် လုံ့လပို၍ စိုက်ထုတ်သည့်အခါ သင်ဆောင်ရွက်သည့် တာဝန်၏ ရလဒ်များ တိုးတက်လိမ့်မည်ဖြစ်၏။ သင်၏ ရလဒ်များ ပိုကောင်းလာလိမ့်မည်ဖြစ်ပြီး အခြားလူများနှင့် ဘုရားသခင်နှစ်ဦးလုံးကို သင် ကျေနပ်စေနိုင်လိမ့်မည်။ ထိုအရာကို သင်တို့ စိတ်နှစ်ထားရမည်။ သင်သည် လောကီထဲတွင် အလုပ်လုပ်နေပြီး သင် ကုန်ဆုံးသည့် အချိန်အရ ငွေရှာဖို့သက်သက်ဖြစ်သည့်အလား အာရုံထွေပြား၍ မရပါ။ ထိုသဘောထားမျိုး သင်၌ ရှိပါက သင်သည် ဒုက္ခရောက်လေပြီ။ သင်၏ တာဝန်ကို သင် ကောင်းစွာ ထမ်းဆောင်ဖို့ ဖြစ်နိုင်ဖွယ်မရှိပေ။ ဤသည်မှာ မည်သည့်လူ့သဘာဝမျိုး ဖြစ်သနည်း။ အသိစိတ်မရှိသော လူတို့သည် လူ့သဘာဝ ရှိသလော။ မရှိပေ။ သင်၌ လူ့သဘာဝရှိပြီး သမ္မာတရားကို လက်တွေ့လုပ်ဆောင်ကာ မိမိတာဝန်ကို ကောင်းစွာ ထမ်းဆောင်ချင်သည်ဟု သင် ဆိုပါက သင်၏ တာဝန်ကို ပိုအားစိုက်သင့်ပြီး ထိုတာဝန်ထဲသို့ ပိုစိတ်နှစ်ထားသင့်ပေသည်။ သင်၌ အသိစိတ်ရှိသည်ဟု သင် ဆိုသော်လည်း သင်၏ တာဝန်ထဲသို့ သင် လုံးဝ စိတ်နှစ်မထားပေ။ သင်၏ အသိစိတ်သည် ထိရောက်မှုရှိသလော။ သင်သည် သင်၏ စိတ်နှလုံးကို မှန်ကန်သည့်နေရာတွင် ထားရမည်။ ဤအရာများနှင့်ပတ်သက်၍ မကြာခဏ သင် စဉ်းစားသင့်သည်။ ယင်းတို့အားလုံးကို သင် နားလည်ရမည်။ သင်၏ တာဝန်ကို ထမ်း‌ဆောင်သည့်အခါ ဟန်ဆောင်လုပ်ပြရုံလုပ်ပြခြင်းသည် အဓိက တားမြစ်ထားသောအရာ ဖြစ်သည်။ သင်၏ တာဝန်ကို ထမ်းဆောင်စဉ် သင်သည် အမြဲ ဟန်ဆောင်လုပ်ပြနေပါက သင်သည် သင်၏ တာဝန်ကို လက်ခံနိုင်ဖွယ် စံနှုန်းတစ်ခုအထိ ထမ်းဆောင်ရန် ဖြစ်နိုင်မည်မဟုတ်။ သင်သည် သင်၏ တာဝန်ကို သစ္စာစောင့်သိမှုဖြင့် ထမ်းဆောင်ချင်ပါက ပထမဦးစွာ သင်၏ ဟန်ဆောင်လုပ်ပြခြင်း ပြဿနာကို ဖြေရှင်းရမည်။ အခြေအနေကို သတိထားမိသည်နှင့် ပြုပြင်ရန် ခြေလှမ်းများ သင် လှမ်းသင့်သည်။ သင်သည် နားဝေတိမ်တောင်ဖြစ်ပါက၊ ပြဿနာများကို မည်သည့်အခါတွင်မျှ သတိမထားမိနိုင်ပါက၊ အမြဲ ဟန်ဆောင်လုပ်ပြပြီး ဝတ်ကျေတမ်းကျေပုံစံဖြင့် အမှုအရာများကို လုပ်ဆောင်ပါက သင်၏ တာဝန်ကို ကောင်းစွာ သင် ထမ်းဆောင်ရန် ဖြစ်နိုင်လိမ့်မည် မဟုတ်ချေ။ ထို့ကြောင့် သင်၏ တာဝန်ကို သင် အမြဲ စိတ်နှစ်ထားရမည်။ လူတို့အတွက် ဤအခွင့်အရေးသည် ရောက်လာရန် အလွန်ခက်၏။ ဘုရားသခင်က ၎င်းတို့ကို အခွင့်အရေးတစ်ခု ပေးသော်လည်း ၎င်းတို့က အမိအရ မယူသည့်အခါ ထိုအခွင့်အရေးသည် ပျောက်ဆုံးသွား၏။ နောက်ပိုင်း၌ ၎င်းတို့က ထိုသို့သော အခွင့်အရေးတစ်ခုကို ရှာတွေ့လိုလျှင်ပင် ထိုအခွင့်အရေးမျိုးမှာ တစ်ဖန် ပေါ်လာချင်မှ ပေါ်လာပေတော့မည်။ ဘုရားသခင်၏ အမှုတော်က မည်သူကိုမျှ မစောင့်ဆိုင်းသကဲ့သို့ မိမိတာဝန်ကို ထမ်းဆောင်ရန် အခွင့်အရေးလည်း ထိုသို့ပင် ဖြစ်သည်။ လူအချို့က “ကျွန်ုပ်သည် ယခင်က မိမိ၏ တာဝန်ကို ကောင်းစွာ မထမ်းဆောင်ခဲ့သော်လည်း ယခုတွင် ထိုတာဝန်ကို ကျွန်ုပ် ထမ်းဆောင်ချင်ဆဲ ဖြစ်သည်။ ကျွန်ုပ် တစ်ဖန်ကြိုးစားသင့်သည်”ဟု ဆိုကြသည်။ ဤသို့သော စိတ်ပိုင်းဖြတ်ချက် ရှိခြင်းသည် အလွန်ကောင်းသော်လည်း မိမိတာဝန်ကို မည်သို့ ကောင်းစွာ ထမ်းဆောင်ရမည်ဆိုသည်နှင့် ပတ်သက်၍ သင် ရှင်းလင်းထားရမည်ဖြစ်ပြီး သမ္မာတရားအတွက် သင် ကြိုးပမ်းရမည်။ သမ္မာတရားကို နားလည်သော သူတို့သည်သာ မိမိတို့တာဝန်ကို ကောင်းစွာ ထမ်းဆောင်နိုင်ကြသည်။ သမ္မာတရားကို နားမလည်သော သူတို့သည် အလုပ်လုပ်ပေးရန်ပင် အရည်အချင်း မပြည့်မီကြချေ။ သမ္မာတရားနှင့်ပတ်သက်၍ သင် သာ၍ ရှင်းလင်းလေ၊ သင်၏တာဝန်ကို သင် သာ၍ ထိရောက်လေ ဖြစ်လိမ့်မည်။ ဤကိစ္စရပ်ကို အရှိအတိုင်း သင် မြင်နိုင်ပါက သမ္မာတရားအတွက် သင် ကြိုးပမ်းလိမ့်မည်ဖြစ်ပြီး သင်သည် မိမိတာဝန်ကို ကောင်းစွာထမ်းဆောင်မည့် မျှော်လင့်ချက် ရှိလိမ့်မည်။ လက်ရှိတွင် တာဝန်တစ်ခုကို ထမ်းဆောင်ရန် အခွင့်အရေးများစွာ မရှိပေ။ ထို့ကြောင့် သင်တတ်နိုင်သောအချိန်တွင် အခွင့်အလမ်းများကို အမိအရယူရမည်။ တာဝန်တစ်ခုကို ရင်ဆိုင်ရသောအခါတွင် အတိအကျပင် သင့်ကိုယ်သင် အသုံးပြုရမည်။ ဆိုလိုသည်မှာ သင့်ကိုယ်သင် ပေးဆပ်ရမည့်အချိန်၊ ဘုရားအတွက် သင့်ကိုယ်သင် အသုံးခံရမည့်အချိန်၊ အဖိုးအခပေးဆပ်ရန် လိုသည့်အချိန် ဖြစ်သည်။ မည်သည့်အရာကိုမျှ ချုပ်တည်းမထားနှင့်၊ မည်သည့်အကြံအစည်မျှ သိမ်းမထားနှင့်။ လူးသာလွန့်သာ အခြေအနေကို ချန်မထားနှင့်။ သို့မဟုတ် သင့်ကိုယ်သင် ထွက်လမ်း မပေးနှင့်။ သင်သည် လူးသာလွန့်သာ တစ်စုံတရာ ချန်ထားပါက၊ ချင့်တွက်နေပါက သို့မဟုတ် သင်သည် ဉာဏ်များကာ သစ္စာဖောက်ဖျက်တတ်ပါက သင်သည် ညံ့ဖျင်းသော အလုပ်တစ်ခုကို လုပ်ဆောင်ဖို့ သေချာပေသည်။ သင်က “ပါးနပ်သည့် နည်းလမ်းဖြင့် ငါလုပ်ဆောင်နေသည်ကို မည်သူမျှ မမြင်ပါ။ အပြတ်မိုက်လိုက်လေခြင်း” ဟု ပြောသည်ဆိုပါစို့။ ဤသည်မှာ မည်သို့သော အတွေးမျိုးနည်း။ သင်သည် လူများနှင့် ဘုရားသခင်ကိုလည်း နှစ်ပေါက်တစ်ပေါက် ရိုက်လိုက်ပြီဟု တွေးထင်သလော။ သို့သော် တကယ့်အမှန်တွင် သင်လုပ်ဆောင်လိုက်သည့်အရာကို ဘုရားသခင် သိသလော၊ မသိသလော။ သူ သိပါသည်။ အမှန်တွင် သင်နှင့် အတန်ကြာ အပြန်အလှန်ဆက်ဆံသည့် မည်သူမဆိုက သင်၏ ဖောက်ပြန်ပျက်စီးခြင်းနှင့် ဆိုးယုတ်မှုကို သိရှိလိမ့်မည်ဖြစ်ပြီး၊ ၎င်းတို့က ဘွင်းဘွင်းရှင်းရှင်း ထိုသို့ ပြောကောင်း မပြောနိုင်သော်လည်း သူတို့၏စိတ်နှလုံးထဲ၌ သင့်အပေါ် မိမိတို့၏ အကဲဖြတ်ချက်များ ရှိကြလိမ့်မည်ဖြစ်သည်။ အခြားသောသူများစွာက ၎င်းတို့ကို နားလည်လာကြသောကြောင့် ထုတ်ဖော်ခံရပြီး ဖယ်ရှားရှင်းလင်းခြင်း ခံရသူ များစွာ ရှိပြီးဖြစ်သည်။ သူတို့၏ အနှစ်သာရကို လူတိုင်း ရိပ်စားမိသည်နှင့် ထိုလူများကို အရှိအတိုင်း ၎င်းတို့ ဖော်ထုတ်ကြပြီး မောင်းထုတ်ကြသည်။ ထို့ကြောင့် သမ္မာတရားကို ၎င်းတို့ လိုက်စားသည်ဖြစ်စေ၊ မလိုက်စားသည်ဖြစ်စေ၊ လူတို့သည် မိမိတို့တာဝန်ကို ကောင်းစွာ အစွမ်းကုန် လုပ်သင့်သည်။ လက်တွေ့ကျသည့်အရာများကို လုပ်ဆောင်ရာတွင် မိမိတို့ အသိစိတ်ကို အသုံးပြုသင့်သည်။ သင့်ထံတွင် အပြစ်အနာအဆာများ ရှိနိုင်သော်လည်း သင်၏ တာဝန်ကို ထမ်းဆောင်ရာတွင် ထိရောက်မှုရှိနိုင်ပါက ဤသည်မှာ သင် ဖယ်ရှားရှင်းလင်းခြင်း ခံရလိမ့်မည်မဟုတ်ပေ။ သင်အဆင်ပြေသည်၊ ဖယ်ရှားရှင်းလင်းခြင်းမခံရဖို့ သေချာသည်ဟု အမြဲ သင်တွေးထင်နေပါက မိမိကိုယ်ကို မသုံးသပ်၊ သိရှိဖို့ မကြိုးစားသေးသကဲ့သို့ သင်၏ သင့်တော်သည့် အလုပ်တာဝန်များကို လျစ်လျူရှုပါက သင်သည် အမြဲ ဝတ်ကျေတမ်းကျေဖြစ်ပါက ဘုရားရွေးချယ်ထားသူများက သင်နှင့်ပတ်သက်၍ မိမိတို့၏ သည်းခံစိတ် ပျောက်ဆုံးသွားသည့်အခါ သင့်ကို အဖြစ်အတိုင်း ဖော်ထုတ်လိမ့်မည်ဖြစ်ပြီး ဖြစ်နိုင်ခြေအားလုံးမှာ သင်သည် ဖယ်ရှားရှင်းလင်းခြင်းခံရလိမ့်မည် ဖြစ်သည်။ ယင်းမှာ လူတိုင်းက သင့်ကို ရိပ်စားမိပြီးဖြစ်ကာ သင်၏ သိက္ခာနှင့် သမာဓိကို သင်ဆုံးရှုံးပြီးဖြစ်သောကြောင့် ဖြစ်သည်။ မည်သူမျှ သင့်ကို မယုံကြည်ပါက ဘုရားသခင်က သင့်ကို ယုံကြည်နိုင်မည်လော။ လူတို့၏ အတွင်းကျကျ စိတ်နှလုံးကို ဘုရားသခင်က စေ့စေ့စပ်စပ် ကြည့်ရှုစစ်ဆေးသည်။ ထိုသို့သောလူကို သူ လုံးဝ ယုံကြည်နိုင်မည် မဟုတ်ပေ။ တစ်စုံတစ်ဦးသည် စိတ်မချရသောသူတစ်ဦးဖြစ်ပါက မည်သည့် အခြေအနေအောက်တွင်မျှ ၎င်းတို့ကို အလုပ်တာဝန်တစ်ခု မပေးအပ်လိုက်နှင့်။ လူတစ်ဦးကို သင်ကောင်းမွန်စွာ သိကျွမ်းခြင်း မရှိပါက၊ သို့မဟုတ် ဤလူသည် မိမိလုပ်သည့်အရာတွင် အဆင်ပြေသည်ဟု အခြားသူများ ပြောသည်ကိုသာ သင် ကြားရသော်လည်း သင်၏ စိတ်နှလုံးတွင် ရာခိုင်နှုန်းပြည့် မသေချာပါက သင် လုပ်နိုင်သမျှမှာ ပထမဦးစွာ ၎င်းတို့ ကိုင်တွယ်ရန် အရေးမကြီးသည့် သေးငယ်သော အလုပ်တာဝန် အနည်းငယ်တစ်ခုကို ပေးရန် ဖြစ်သည်။ သေးငယ်သော အလုပ်တာဝန်များနှင့် ပတ်သက်၍ ၎င်းတို့ အဆင်ပြေပါက ပုံမှန်အလုပ်တာဝန်တစ်ခုကို သင် ပေးနိုင်သည်။ ပြီးလျှင် ထိုအလုပ်တာဝန်နှင့်ပတ်သက်၍ ၎င်းတို့ အောင်မြင်မှသာ အရေးပါသည့်တစ်ခုကို ကိုင်တွယ်ရန် ၎င်းတို့ကို သင် ပေးသင့်သည်။ ပုံမှန်အလုပ်တာဝန်ကို ဗြောင်းဆန်အောင် ထမ်းဆောင်ပါက ဤလူသည် စိတ်မချရပေ။ အလုပ်တာဝန်က ကြီးသည်ဖြစ်စေ၊ ငယ်သည်ဖြစ်စေ ၎င်းတို့ကို ပေးအပ်၍မရပေ။ ကြင်နာတတ်ပြီး တာဝန်ယူတတ်သည့်လူ၊ မည်သည့်အခါတွင်မျှ ဟန်ဆာင်လုပ်ပြရုံလုပ်ပြခြင်းမရှိသည့်လူ၊ အခြားသူများက ၎င်းတို့ကို ပေးအပ်သည့် တာဝန်များကို မိမိတို့ကိုယ်ပိုင်ကဲ့သို့ သဘောထားသည့်လူ၊ အလုပ်တာဝန်၏ သွင်ပြင်လက္ခဏာတိုင်းကို ထည့်သွင်းစဉ်းစားသောလူ၊ သင်၏ လိုအပ်ချက်များကို စဉ်းစားပေးသူ၊ ထောင့်တိုင်းကို စဉ်းစားသူ၊ ၎င်းတို့၏ အလုပ်နှင့်ပတ်သက်၍ သင့်ကို အလွန်စိတ်ကျေနပ်စေလျက် အလွန်စေ့စပ်သေချာပြီး အမှုအရာများကို မှန်ကန်သည့်နည်းလမ်းဖြင့်သာ ကိုင်တွယ်သူတစ်ဦးကို သင် သတိပြုမိပါက ဤသည်မှာ ယုံကြည်ထိုက်သည့် လူစားမျိုး ဖြစ်သည်။ ယုံကြည်ထိုက်သောသူများသည် လူ့သဘာဝရှိသောသူများ ဖြစ်သည်။ လူ့သဘာဝရှိသောသူများသည် အသိစိတ်နှင့် ဆင်ခြင်တုံတရား ပိုင်ဆိုင်သည်။ ၎င်းတို့၏တာဝန်ကို ကောင်းစွာထမ်းဆောင်ရန် အလွန်လွယ်ကူသင့်သည်။ အဘယ်ကြောင့်ဆိုသော် ၎င်းတို့သည် ၎င်းတို့တာဝန်ကို ၎င်းတို့၏ ဝတ္တရားအဖြစ် မှတ်ယူသည်။ အသိစိတ် သို့မဟုတ် ဆင်ခြင်တုံတရား မရှိသူတို့သည် သေချာပေါက်ပင် ၎င်းတို့တာဝန်ကို ညံ့ဖျင်းစွာထမ်းဆောင်သည်။ ၎င်းတို့တာဝန်က မည်သည့်အရာ ဖြစ်ပါစေ ၎င်းတို့တာဝန်အပေါ် တာဝန်သိစိတ်မရှိပေ။ အခြားသူများက ၎င်းတို့အပေါ်အမြဲ စိုးရိမ်ပူပန်ကြရသည်၊ ၎င်းတို့ကို ကြီးကြပ်ကြရပြီး ၎င်းတို့၏ တိုးတက်မှုနှင့် ပတ်သက်၍ မေးမြန်းကြရလေသည်။ မဟုတ်လျှင် ၎င်းတို့၏ တာဝန်ကို ထမ်းဆောင်စဉ်တွင် အမှုကိစ္စများသည် ကမောက်ကမ ဖြစ်နိုင်ကာ အလုပ်တာဝန်တစ်ခုကို ထမ်းဆောင်စဉ်တွင် အမှုကိစ္စများ မှားယွင်းနိုင်သည်။ ယင်းက ကောင်းကျိုးထက် ဆိုးကျိုးက ပိုများပေမည်။ တိုတိုပြောရလျှင် လူတို့သည် ၎င်းတို့၏ တာဝန်များကို ဆောင်ရွက်နေချိန်တွင် အောက်ပါအတိုင်း အမြဲ မိမိကိုယ်ကို ဆန်းစစ်ဖို့ လိုအပ်၏။ “ဤတာဝန်ကို ငါလုံလုံလောက်လောက် ဖြည့်ဆည်းထားသလော။ ထိုအရာကို စိတ်ပါလက်ပါ ငါ လုပ်ဆောင်ခဲ့ပါသလော။ သို့မဟုတ် ယင်းကို အိုးနင်းခွက်နင်းနှင့်ပင် ငါ ပြီးမြောက်သွားခဲ့ပါသလော” ဟူ၍ ဖြစ်သည်။ သင်သည် အစဉ် ဝတ်ကျေတမ်းကျေဖြစ်လျှင် သင်သည် အန္တရာယ်ရှိပေသည်။ အနည်းဆုံးအနေဖြင့် သင်သည် ယုံကြည်လက်ခံခြင်း မခံရကြောင်း၊ လူများက သင့်ကို ယုံကြည်၍မရနိုင်ကြောင်း ဆိုလိုသည်။ ပို၍ဆိုးရွားသည်မှာ သင်သည် မိမိ၏တာဝန်ကို ထမ်းဆောင်သည့်အခါတွင် အစဉ်သဖြင့် ဖြစ်သလို လုပ်ဆောင်လျှင်၊ ဘုရားသခင်ကို သင် အစဉ်သဖြင့် လှည့်စားလျှင် သင်သည် ကြီးမားသော အန္တရာယ် ရှိပေသည်။ တမင်တကာ လှည့်ဖြားခြင်း၏ အကျိုးဆက်များမှာ အဘယ်နည်း။ သင်သည် သိလျက်ဖြင့် ပြစ်မှားနေကြောင်း၊ သင်သည် သင်၏ ကိုယ်ပိုင်ဖောက်ပြန်ပျက်စီးသည့် စိတ်သဘောထားအရသာ အသက်ရှင်နေကြောင်း၊ သင်သည် ဝတ်ကျေတမ်းကျေလုပ်သူသာ ဖြစ်ကြောင်း၊ သမ္မာတရားကို လုံးဝ လက်တွေ့မလုပ်ဆောင်ကြောင်းတို့ကို လူတိုင်းက မြင်နိုင်သည်။ ဤသည်မှာ သင်သည် လူ့သဘာဝကင်းမဲ့သည်ဟု ဆိုလိုသည်။ ဤသည်မှာ သင့်ထံတွင် တစ်ချိန်လုံး ပေါ်လွင်ထင်ရှားနေလျှင်၊ အမှားအကြီးစားများကို ရှောင်သော်လည်း သေးငယ်သော အမှားများ ပြုလုပ်ခြင်းကို မရပ်လျှင်၊ အစမှ အဆုံးအထိ နောင်တမရလျှင် သင်သည် ဆိုးယုတ်သောလူတစ်ဦး၊ မယုံကြည်သူတစ်ဦးဖြစ်ပြီး ရှင်းလင်းပစ်သင့်သည်။ ဤသို့သော အကျိုးဆက်များသည် စက်ဆုပ်ရွံရှာဖွယ်ဖြစ်သည်။ သင်သည် မယုံကြည်သူအဖြစ်၊ ဆိုးယုတ်သောသူတစ်ဦးအဖြစ် အပြည့်အဝ ထုတ်ဖော်ပြီး ဖယ်ရှားရှင်းလင်းခြင်း ခံရသည်။

သင် ထမ်းဆောင်သည့် တာဝန်မှန်သမျှတွင် အသက်တာ ဝင်ရောက်ခြင်း ပါဝင်သည်။ သင်၏ တာဝန်သည် အတော်အသင့် ပုံမှန်ဖြစ်စေ သို့မဟုတ် တစ်သမတ်တည်း မဟုတ်သည်ဖြစ်စေ၊ ပျင်းစရာကောင်းသည်ဖြစ်စေ သို့မဟုတ် အသက်ဝင်သည်ဖြစ်စေ သင်သည် အသက်တာ ဝင်ရောက်ခြင်းကို အမြဲတမ်း ကြိုးပမ်းရရှိရမည်။ လူအချို့ ထမ်းဆောင်သည့် တာဝန်များသည် အတော်အတန် ငြီးငွေ့ဖွယ်ကောင်းသည်။ ၎င်းတို့သည် နေ့စဉ် တစ်ခုတည်းသောအရာကိုသာ လုပ်ဆောင်ကြပေသည်။ သို့သော် ထိုအရာများကို ဆောင်ရွက်သည့်အခါ ဤလူများ ထုတ်ဖော်ပြသည့် အခြေအနေများသည် အားလုံး တစ်ထပ်တည်း မဟုတ်ပေ။ တစ်ခါတစ်ရံတွင် ကောင်းမွန်သည့် စိတ်ခံစားမှုရှိသည့်အခါ လူများသည် အနည်းငယ်ပို၍ စိတ်ပါပါလုပ်ဆောင်ပြီး အလုပ်ကို ပိုကောင်းမွန်စွာ ဆောင်ရွက်ကြသည်။ အခြားအချိန်များတွင် အမည်မသိသော သြဇာလွှမ်းမိုးမှုများကြောင့် ၎င်းတို့၏ ဖောက်ပြန်ပျက်စီးပြီး စာတန်ဆန်သော စိတ်သဘောထားများသည် ၎င်းတို့အထဲတွင် ဒုက္ခပေးခြင်းကို လှုံ့ဆော်လေရာ ၎င်းတို့တွင် မလျော်ကန်သော အမြင်ရှုထောင့်များရှိစေပြီး ဆိုးရွားသော အခြေအနေများနှင့် ဆိုးရွားသော စိတ်ခံစားမှုများထဲသို့ ၎င်းတို့ကို ရောက်သွားစေသည်။ ဤအရာက ၎င်းတို့၏ တာဝန်များကို ထမ်းဆောင်ရာတွင် ဝတ်ကျေတမ်းကျေ ပုံစံဖြင့် ထမ်းဆောင်ခြင်း အကျိုးဆက် ဖြစ်စေသည်။ လူများ၏ အတွင်းအခြေအနေများသည် အမြဲမပြတ် ပြောင်းလဲနေကြသည်။ ၎င်းတို့သည် အချိန်မရွေး နေရာမရွေး ပြောင်းလဲနိုင်သည်။ သင်၏ အခြေအနေ မည်သို့ ပြောင်းလဲပါစေ သင်၏ စိတ်ခံစားမှုအရ ပြုမူခြင်းသည် အမြဲတမ်း မှားယွင်းပေသည်။ သင်သည် ကောင်းသော စိတ်ခံစားမှုတစ်ခုရှိချိန်တွင် အနည်းငယ် ပိုကောင်းမွန်အောင် ဆောင်ရွက်ပြီး မကောင်းသော စိတ်ခံစားမှုတစ်ခု ရှိနေချိန်တွင် အနည်းငယ် ပို၍ ဆိုးရွားအောင် ဆောင်ရွက်ပေသည်။ ဤသည်မှာ အမှုအရာများကို စည်းမျဥ်းအရ ဆောင်ရွက်ခြင်းဖြစ်သလော။ ဤအရာသည် သင်၏တာဝန်ကို စံနှုန်းပြည့်မီအောင် ထမ်းဆောင်ခွင့် ပေးမည်လော။ ၎င်းတို့၏ စိတ်ခံစားမှု မည်သို့ရှိပါစေ လူတို့သည် ဘုရားသခင်၏ ရှေ့မှောက်တွင် ဆုတောင်းဖို့နှင့် သမ္မာတရားကို ရှာဖွေဖို့ သိရှိရမည်။ ဤနည်းအားဖြင့်သာ ၎င်းတို့၏ စိတ်ခံစားမှုအားဖြင့် ဘောင်ခတ်ခံရခြင်းနှင့် ဟိုဟိုသည်သည် တိမ်းညွတ်စေခြင်းတို့မှ ရှောင်ကြဉ်နိုင်သည်။ သင်၏ တာဝန်ကို ထမ်းဆောင်သည့်အခါ စည်းမျဉ်းအရ အမှုအရာများကို ဆောင်ရွက်နေခြင်း ရှိမရှိ၊ သင်၏ တာဝန်ကို ထမ်းဆောင်ခြင်းတွင် စံနှုန်းမီမမီ၊ တာဝန်ကို ဝတ်ကျေတမ်းကျေ ထမ်းဆောင်ခြင်း သက်သက် ဟုတ်မဟုတ်၊ သင်၏ တာဝန်ဝတ္တရားများကို ရှောင်ရှားရန် ကြိုးစားခြင်း ပြုမပြုနှင့် သင်၏ သဘောထားနှင့် သင်တွေးပုံခေါ်ပုံတို့တွင် ပြဿနာများ ရှိမရှိတို့ကို သင့်ကိုယ်သင် အမြဲတမ်း စစ်ဆေးသင့်သည်။ သင်သည် မိမိကိုယ်ကို ပြန်လည်သုံးသပ်ပြီး ဤအရာများသည် သင့်အတွက် ရှင်းလင်းလာသည်နှင့် တစ်ပြိုင်နက် သင်၏တာဝန်ကို ကောင်းမွန်စွာ ဖြည့်ဆည်းရာတွင် ပို၍လွယ်ကူသော အချိန်တစ်ခု ရှိလာလိမ့်မည်။ သင်၏တာဝန်ကို ထမ်းဆောင်နေစဉ်တွင် အပျက်သဘောဆောင်ခြင်းနှင့် အားနည်းချက်ဖြစ်စေ၊ ပြုပြင်ခြင်းခံရပြီးနောက် မကောင်းသော စိတ်ခံစားမှု တစ်ခုတွင် ရှိနေခြင်းဖြစ်စေ၊ သင် မည်သည့်အရာကို ကြုံတွေ့ရပါစေ ယင်းကို သင် သင့်တော်စွာ သဘောထားသင့်ပြီး သင်သည် သမ္မာတရားကိုလည်း ရှာဖွေကာ ဘုရားသခင်၏ ရည်ရွယ်ချက်များကိုလည်း နားလည်ရမည်။ ဤအမှုအရာများကို လုပ်ဆောင်ခြင်းအားဖြင့်၊ လက်တွေ့လုပ်ဆောင်ဖို့ လမ်းကြောင်းတစ်ခု သင်၌ရှိလိမ့်မည်။ သင်၏တာဝန်ကို ထမ်းဆောင်ရာတွင် ကောင်းမွန်စွာ ဆောင်ရွက်လိုပါက သင်၏ စိတ်ခံစားမှု၏ သက်ရောက်မှုကို ခံ၍ မဖြစ်ပေ။ သင်သည် အပျက်သဘောဆောင်ခြင်း သို့မဟုတ် အားနည်းခြင်းတို့ကို မည်မျှခံစားနေရပါစေ သင်လုပ်သမျှတွင် စည်းမျဉ်းများကို မြဲမြံစွာ လိုက်နာလျက် လုံးဝ တိကျခြင်းဖြင့် သမ္မာတရားကို လက်တွေ့လုပ်ဆောင်သင့်သည်။ ဤအရာကို သင်ပြုလုပ်ပါက အခြားသူများက သင့်ကို လက်ခံရုံသာမက ဘုရားသခင်ကလည်း သင့်ကို နှစ်သက်တော်မူလိမ့်မည်။ ဤသို့ဖြစ်သဖြင့် သင်သည် တာဝန်ရှိပြီး ဝန်ထုပ် ထမ်းရွက်သောသူ ဖြစ်လိမ့်မည်။ သင်သည် သင်၏တာဝန်ကို စံချိန်မီ အမှန်တကယ် ထမ်းဆောင်ပြီး စစ်မှန်သော လူတစ်ယောက်၏ ပုံသဏ္ဌာန်အတိုင်း အပြည့်အဝ အသက်ရှင်နေထိုင်သည့်သူနှင့် တကယ့် လူကောင်းတစ်ယောက် ဖြစ်ပေလိမ့်မည်။ ထိုကဲ့သို့ လူများသည် ၎င်းတို့၏ တာဝန်များကို ထမ်းဆောင်နေသည့်အခါ သန့်စင်ခြင်းခံရပြီး စစ်မှန်သည့် ပြောင်းလဲခြင်းကို ရရှိကြကာ ၎င်းတို့သည် ဘုရားသခင်၏ အမြင်တွင် ရိုးသားသည်ဟု ခေါ်ဆို၍ ရနိုင်ပေသည်။ ရိုးသားသောလူများသာလျှင် သမ္မာတရားကို လက်တွေ့လုပ်ဆောင်ခြင်းအား အပတ်တကုတ် လုံ့လထုတ်ပြီး စည်းမျဉ်းဖြင့် ပြုမူကျင့်ကြံရာတွင် အောင်မြင်နိုင်သည်၊ ပြီးလျှင် ၎င်းတို့၏ တာဝန်များကို စံချိန်မီ ထမ်းဆောင်နိုင်ပေသည်။ စည်းမျဉ်းဖြင့် ပြုမူသည့်လူများသည် ၎င်းတို့ ကောင်းသော စိတ်ခံစားမှု ရှိနေချိန်တွင် ၎င်းတို့၏ တာဝန်များကို စေ့စေ့စပ်စပ် ထမ်းဆောင်ကြသည်။ ၎င်းတို့သည် ဝတ်ကျေတမ်းကျေပုံစံဖြင့် အလုပ်မလုပ်ဘဲ အခြားသူများက ၎င်းတို့အား အထင်ကြီးစေဖို့ မိမိတို့ကိုယ်ကို မာနမထောင်လွှားကြသကဲ့သို့ ကိုယ်ရည်လည်း သွေးမပြကြပေ။ ၎င်းတို့သည် မကောင်းသော စိတ်ခံစားမှုတစ်ခု ရှိနေသည့် အချိန်၌ ၎င်းတို့၏ နေ့စဉ် လုပ်ဆောင်ချက် တာဝန်များကို ဤသို့ပင် စိတ်ပါလက်ပါနှင့် တာဝန်ရှိစွာ ပြီးမြောက်စေနိုင်ပြီး ၎င်းတို့၏တာဝန်များ ထမ်းဆောင်ခြင်းကို ထိခိုက်နစ်နာစေသည့်အရာ တစ်ခုခုကိုဖြစ်စေ ၎င်းတို့ကို ဖိအားအနည်းငယ် ပေးသည့်အရာတစ်ခုခု သို့မဟုတ် ၎င်းတို့၏ တာဝန်များကို ထမ်းဆောင်နေစဉ်တွင် အဖျက်အမှောင့် လုပ်ခြင်းကို ဖြစ်ပေါ်စေသည့်အရာ တစ်ခုခုကိုဖြစ်စေ ၎င်းတို့ ကြုံတွေ့ရလျှင်ပင် ၎င်းတို့သည် “မည်မျှကြီးမားသည့် ပြဿနာကို ကျွန်ုပ်ရင်ဆိုင်ရပါစေ မိုးကောင်းကင်ကြီးတစ်ခုလုံး ပြိုကျလာလျှင်ပင် ကျွန်ုပ်အသက်ရှင်နေသရွေ့ မိမိ၏ တာဝန်ကို ဖြည့်ဆည်းဖို့ အစွမ်းကုန်ကြိုးစားရန် သန္နိဋ္ဌာန်ချပါသည်။ ဘုရားသခင် ပေးအပ်သည့် ဤတာဝန်နှင့် ကျွန်ုပ်ထိုက်တန်ဖို့၊ ထို့အပြင် ကျွန်ုပ်၏ ခန္ဓာကိုယ်ထဲ ကိုယ်တော် ထည့်ထားပြီးဖြစ်သည့် ဤထွက်သက်ဝင်သက်နှင့် ကျွန်ုပ်ထိုက်တန်ဖို့အလို့ငှာ ကျွန်ုပ် အသက်ရှင်သည့် နေ့တိုင်းသည် ကျွန်ုပ်တို့၏ တာဝန်ကို ကောင်းစွာ ထမ်းဆောင်ရမည့် နေ့ရက်တစ်ရက် ဖြစ်ပါသည်။ ကျွန်ုပ်သည် မည်မျှ အခက်အခဲကြုံကောင်း ကြုံနေရသည်ဖြစ်ပါစေ ကျွန်ုပ်၏ တာဝန်ကို ထမ်းဆောင်ခြင်းသည် အရေးအကြီးဆုံးအရာ ဖြစ်သည့်အတွက် ယင်းကို ဘေးဖယ်ထားပါမည်” ဟု ပြောလျက် ဘုရားသခင်၏ ရှေ့မှောက်တွင် ၎င်းတို့၏ စိတ်နှလုံးကို ငြိမ်သက်စေနိုင်ပြီး ဆုတောင်းနိုင်ဆဲ ဖြစ်ပေသည်။ မည်သည့် လူ၊ အဖြစ်အပျက်၊ အမှုအရာ သို့မဟုတ် ပတ်ဝန်းကျင်တစ်စုံတစ်ရာအားဖြင့် ထိခိုက်ခြင်းကို မခံရသည့်သူများ၊ မည်သည့်စိတ်ခံစားမှု သို့မဟုတ် အပြင်ပန်းအခြေအနေ တစ်စုံတစ်ရာအားဖြင့် ဘောင်ခတ်ခြင်းကို မခံသူများနှင့် ၎င်းတို့ကို ဘုရားသခင် ယုံကြည်စွာ ပေးအပ်ထားသည့် ၎င်းတို့၏တာဝန်များနှင့် တာဝန်ပေးစေခိုင်းချက်များကို ရှေ့တန်းတင်ထားသူများဖြစ်သည့် ၎င်းတို့သည် ဘုရားသခင်ကို သစ္စာရှိသူများနှင့် သူ့ကို စစ်မှန်စွာ နာခံသူများဖြစ်သည်။ ဤကဲ့သို့သော လူများသည် အသက်ဝင်ရောက်ခြင်းကို ရရှိပြီးဖြစ်ကာ သမ္မာတရား စစ်မှန်မှုထဲသို့ ဝင်ရောက်ပြီးဖြစ်ပေသည်။ ဤသည်မှာ သမ္မာတရားကို အသက်ရှင်နေထိုင်ခြင်းနှင့် သက်ဆိုင်သည့် အစစ်မှန်ဆုံးနှင့် လက်တွေ့အကျဆုံးသော ဖော်ပြချက်များ ပင်တည်း။ ဤသို့အသက်ရှင်နေထိုင်ခြင်းသည် လူတစ်ဦးကို စိတ်အေးသက်သာ ဖြစ်စေမည်လော။ ဘုရားသခင်က သင့်အား မည်သို့မြင်မည်ကို သင် စိုးရိမ်ရန် လိုအပ်မည်လော။ စိတ်အေးသက်သာဖြစ်ရန်အလို့ငှာ မည်သို့ ပြုမူရန်လိုအပ်သည်ဟု သင်တို့ ဆိုမည်နည်း။ (မည်သည့် လူ၊ အဖြစ်အပျက်၊ သို့မဟုတ် အမှုအရာနှင့်မျှ မိမိကိုယ်ကို ဘောင်ခတ်ခံခွင့်မပေးနှင့်၊ ပြီးလျှင် သင်၏ တာဝန်ကို ဦးစားပေးပါ။ ဤသည်မှာ ဘုရားသခင်ကို စိတ်ပျက်စေခြင်းအား သင် ရှောင်ရှားနိုင်သည့် တစ်ခုတည်းသော နည်းလမ်း ဖြစ်သည်။) မှန်၏၊ ဤသည်မှာ စိတ်အေးသက်သာ ဖြစ်ခြင်းအတွက် လျှို့ဝှက်ချက် ဖြစ်သည်။ ဤလျှို့ဝှက်ချက်ကို သင်တို့အားလုံး ကျွမ်းကျင်ပိုင်နိုင်ပြီလော။ တစ်စုံတစ်ဦးသည် သင့်ကို စကားပြောသည့်အခါ မလေးစားသည့် ဟန်ပန်အမူအရာ ရှိပြီး သင့်ကို ဘေးဖယ်ထားရန် သို့မဟုတ် သင်နှင့်ပတ်သက်၍ တမင်အပြစ်ရှာရန် ရည်ရွယ်ပါက ဓားတစ်စင်းက သင့်အထဲ ထိုးမွှေလိုက်သည့်အလား သင် စိတ်မချမ်းမြေ့ဖြစ်လိမ့်မည်။ သင်သည် စားချင်စိတ်ရှိလိမ့်မည် မဟုတ်သကဲ့သို့ သင်၏ အိပ်စက်ခြင်းလည်း ထိခိုက်လိမ့်မည်။ မည်သို့ဖြစ်စေ သင်သည် စိတ်မကြည်မလင်ဖြစ်လိမ့်မည်ဖြစ်ပြီး သင်၏ စိတ်နှလုံး နာကျင်ရလိမ့်မည်။ ဤအချိန်တွင် မည်သည့်အရာကို သင် လုပ်လိမ့်မည်နည်း။ သင်က “ယနေ့တွင် ကျွန်ုပ်သည် စိတ်မကြည်လင်သောကြောင့် နှစ်ရက်ကြာ ကျွန်ုပ်တာဝန်ကို ကျွန်ုပ် နားမည်” သို့မဟုတ် “ကျွန်ုပ်တာဝန်ကို လုပ်နေဦးမည်ဖြစ်သော်လည်း စိတ်မပါ့တပါ လုပ်ပြီး ဟန်ဆာင်လုပ်ပြလျှင် အဆင်ပြေသည်။ လူတိုင်း မိမိတို့ သဘောအတိုင်း မဖြစ်သည့်အချိန်များရှိသောကြောင့် ကျွန်ုပ် စိတ်မကြည်လင်လျှင် ကျွန်ုပ်အပေါ် ဘုရားသခင် သိပ်တောင်းဆိုလွန်းမည်မဟုတ်ပါ၊ ဟုတ်ပါသလား။ ကျွန်ုပ်၏ တာဝန်ကို ယနေ့ ကျွန်ုပ် ခဏ နားလိုက်မည်။ ရပါသည်၊ မနက်ဖြန် ကျွန်ုပ် အလုပ်ကောင်းကောင်းလုပ်လိုက်မည်။ ဘုရားသခင်သည် သူ၏ အမှုတော်ကို အနှစ်ခြောက်ထောင်ကြာ လုပ်နေပြီးဖြစ်သောကြောင့် တစ်ရက်ကြာ ကျွန်ုပ် နှောင့်နှေးအောင်လုပ်လျှင် သူ အမှန်တကယ် ဂရုစိုက်လိမ့်မလား”ဟု ဆိုကောင်းဆိုပေမည်။ မည်သည့် လူစားမျိုးက သေးငယ်သည့် ကိစ္စများကို မိမိ၏ စိတ်အခြေအနေအား ထိခိုက်ခွင့်ပြုပြီးနောက် မိမိတို့တာဝန်ကို သေချာပေါက် ထိခိုက်ခွင့်ပေးပါသနည်း။ ဤသည်မှာ ကလေးဆန်သည့်၊ အလားအလာမရှိသည့် ပင်ကိုစရိုက် မဟုတ်လော။ ၎င်းတို့အပေါ် တစ်ခုခု ကျရောက်သည့်အခါ ၎င်းတို့သည် ဒေါသထွက်ကြသည်၊ လုံးဝ ယုတ္တိမတန်ဖြစ်ကာ မိမိတို့တာဝန်ကို မထမ်းဆောင်ဘဲ စိတ်ပိုင်းဖြတ်ချက်မရှိသကဲ့သို့ မိမိတို့ အဓိဋ္ဌာန်များကို မေ့လျော့ကြသည်။ ဤသည်မှာ မည်သည့် ပြဿနာမျိုး ဖြစ်သနည်း။ ယင်းမှာ တစ်ဇွတ်ထိုးလုပ်ခြင်းနှင့်ဆိုင်သော ပြဿနာ မဟုတ်လော။ ဤသို့ ပုံမှန် မပြုမူကြသည့် လူအချို့ ရှိကောင်းရှိနိုင်သော်လည်း ၎င်းတို့သည် စိတ်မကြည်သည့်အခါ မိမိတို့၏ အလုပ်ကို စွန့်ပစ်လိုက်ကြသည်။ ဤသို့သော အရာများ မကြာခဏ ဖြစ်ပျက်၏။ စိတ်မကြည်ခြင်း၏ သက်ရောက်မှုကို အတိုင်းအတာတစ်ခုအထိ ခံရသောလူအချို့ရှိပြီး အကျိုးဆက်အားဖြင့် မိမိတို့၏ တာဝန်ကို ထမ်းဆောင်စဉ်တွင် အင်အားမရှိဘဲ စိတ်အားထက်သန်မှုကို မမွေးနိုင်ကြချေ။ ဤသို့ဖြစ်သည့်အခါ မည်သည့်အရာကို လုပ်ဆောင်သင့်သနည်း။ ဤပြဿနာများကို ဖြေရှင်းရန် လိုအပ်သည် မဟုတ်လော။ လူအချို့က “ထိုပြဿနာများကို ဖြေရှင်း၍မရပါ။ လောလောဆယ်တွင် ယင်းတို့ကို ကျွန်ုပ် မဖြေရှင်းချင်သေးပါ။ အလိုက်သင့်သာ ကျွန်ုပ် နေလိုက်မည်။ မည်သည့်အဖြစ်အပျက်တွင်မဆို ကျွန်ုပ်သည် စိတ်မကြည်လင်ဘဲ မည်သူ့ကိုမျှ ကျွန်ုပ်ကို စကားမပြောစေချင်ပါ။ ကျွန်ုပ်ကို အနည်းငယ်မျှ ဝမ်းနည်းခွင့် ပေးလိုက်ပါ”ဟု ဆိုကြသည်။ ၎င်းတို့သည် ဤနေရာတွင် မိမိတို့တာဝန်ကို ထမ်းဆောင်နေကြဆဲ ဖြစ်သော်လည်း ခန္ဓာကိုယ်သာ ရှိပြီး စိတ်မပါကြတော့ချေ။ ၎င်းတို့ စိတ်နှလုံးများက မည်သည့်နေရာသို့ ပျံ့လွင့်သွားပြီးဖြစ်သည်မှာ မသေချာပေ။ ၎င်းတို့သည် မိမိတို့တာဝန်တွင် တာဝန်မယူကြ၊ မည်သည့်အားထုတ်မှုမျှ မပြုကြသကဲ့သို့ အားနည်းကြ၏။ သို့ရာတွင် မိမိတို့ စိတ်ခြေအနေတိုးတက်သည့်အခါ ၎င်းတို့ တစ်ဖန် စတင်၍ စိတ်ထက်သန်ကြသည်။ ၎င်းတို့သည် တစ်ဖန် အခက်အခဲကို သည်းခံနိုင်ကြပြီး ပင်ပန်းမှုဒဏ်ကို ခံနိုင်ကြကာ မိမိတို့ စားသည့်အရာနှင့်ပတ်သက်၍ ကြေးမများကြချေ။ ဤအရာအားလုံးသည် အနည်းငယ် မူမမှန်ဖြစ်သည် မဟုတ်လော။ လူတို့သည် အဘယ်ကြောင့် အလွန်များသည့် မတူကွဲပြားသော ခံစားချက်များနှင့် အခြေအနေများ၏ လွှမ်းမိုးမှုကို ခံရကြသနည်း။ အကြောင်းရင်းကို သင်တို့ ရှာကြည့်ဖူးကြသလော။ ဤအရာများအားဖြင့် သင်တို့ မကြာခဏ သောကရောက်ကြသည် မဟုတ်လော။ ဤအခြေအနေများတွင် သင်တို့ မကြာခဏ ပိတ်မိကြသည် မဟုတ်လော။ ဤသည်မှာ သင်တို့အားလုံး ရင်ဆိုင်ရသည့် ပြဿနာ မဟုတ်လော။ (ဟုတ်ပါသည်။) ဤပြဿနာများကို မဖြေရှင်းပါက လူတို့သည် မည်သည့်အခါတွင်မျှ ရင့်ကျက်ကြလိမ့်မည် မဟုတ်။ ၎င်းတို့သည် အမြဲ ကလေးသူငယ်များ ဖြစ်ကြလိမ့်မည်။ ဥပမာအားဖြင့် တစ်စုံတစ်ဦးသည် သင်၏ ခံစားချက်များကို ထည့်မစဉ်းစားဘဲ တစ်စုံတစ်ရာကို ပြောပါက၊ သင့်ကို တစ်စိတ်တစ်ပိုင်း ရည်ရွယ်ထားသည့် တစ်စုံတစ်ရာကို ပြောပါက၊ သို့မဟုတ် သင့်အကြောင်းကို စောင်းပါးရိပ်ခြည် ပြောဆိုပါက သင်သည် အနည်းငယ် ကသိကအောက် ဖြစ်လိမ့်မည်။ သင်သည် တစ်စုံတစ်ဦးကို စကားပြောပြီး ၎င်းတို့က သင့်ကို အာရုံမစိုက်ပါက သို့မဟုတ် ၎င်းတို့မျက်နှာရိပ်မျက်နှာကဲ မကောင်းပါက သင် ကသိကအောက် ဖြစ်လိမ့်မည်။ သင်၏ တာဝန်က သင်ဆန္ဒရှိသည့်အတိုင်း မဖြစ်သည့် ရက်တစ်ရက် ရှိပါက သင် ကသိကအောက် ဖြစ်လိမ့်မည်။ သင်သည် မကောင်းသည့် နိမိတ်ဖြစ်ပုံရသည့် အိပ်မက်ဆိုးတစ်ခု မက်ပါက ကသိကအောက် ဖြစ်လိမ့်မည်။ သင်၏ မိသားစုနှင့် ပတ်သက်သည့် သတင်းဆိုးကြားပါက သင်သည် ကသိကအောက် ဖြစ်လိမ့်မည်၊ သင်သည် စိတ်မကြည်မလင်ဖြစ်ကာ ချုံးချုံးကျနေလိမ့်မည်။ အခြားတစ်စုံတစ်ဦးက မိမိတို့၏ တာဝန်ကို ကောင်းစွာ ထမ်းဆောင်နေပြီး ချီးမွမ်းခြင်း ရရှိကာ ခေါင်းဆောင်အဖြစ် ရာထူးတိုးခံရပါက ယင်းကလည်း သင့်ကို ကသိကအောက် ဖြစ်စေလိမ့်မည်ဖြစ်ပြီး သင်၏ စိတ်အခြေအနေကို ထိခိုက်လိမ့်မည်။ သင့်ကို လွှမ်းမိုးနိုင်သည့် ကိစ္စကြီးငယ်ဖြစ်သော ဤအရာအားလုံးသည် သင့်ကို အပျက်သဘောဆောင်ခြင်းတွင် ပိတ်မိစေနိုင်သည်၊ စိတ်မချမ်းမသာဖြစ်စေနိုင်ပြီး သင်၏ တာဝန်ထမ်းဆောင်နိုင်စွမ်းကို လွှမ်းမိုးနိုင်သည်။ ဤသို့ ပြုမူသော လူများသည် မည်သည့် ပြဿနာ ရှိကြသနည်း။ (၎င်းတို့၏ စိတ်သဘောထားက မတည်ငြိမ်ပါ။) မတည်ငြိမ်သည့် စိတ်သဘောထားသည် ထိုအရာ၏ သွင်ပြင်လက္ခဏာတစ်ခု ဖြစ်၏။ ၎င်းတို့၏ လူ့သဘာဝသည် မရင့်ကျက်သကဲ့သို့ ကလေးဆန်ပြီး ၎င်းတို့တွင် ထိုးထွင်းအမြင်မရှိချေ။ ၎င်းတို့၏ အသက်ဝင်ရောက်မှုနှင့် ပတ်သက်ပါက လူမျိုးစုံ၊ ဖြစ်ရပ်မျိုးစုံနှင့် အမှုအရာမျိုးစုံတို့၏ ဘောင်ခတ်မှုများကို ၎င်းတို့ အမြဲခံစားရသောကြောင့် ၎င်းတို့အတွက် သမ္မာတရားကို လက်တွေ့လုပ်ဆောင်ရန် ခက်ခဲ၏။ သမ္မာတရားကို ၎င်းတို့ လက်တွေ့မလုပ်ဆောင်နိုင်ပါက သမ္မာတရား စစ်မှန်မှုထဲသို့ မဝင်ရောက်နိုင်သကဲ့သို့ သမ္မာတရား စစ်မှန်မှုထဲသို့ ၎င်းတို့ မဝင်ရောက်နိုင်ပါက အသက်ဝင်ရောက်မှု ရှိကြလိမ့်မည်မဟုတ်ပေ။ ထိုသို့ ဖြစ်သည် မဟုတ်လော။ ၎င်းတို့အား လူများ၊ ဖြစ်ရပ်များနှင့် အမှုအရာများ၏ ဘောင်ခတ်မှုကို မည်သည့်အရာက ခံစေသနည်း။ သမ္မာတရားကို ၎င်းတို့ နားမလည်သောကြောင့် ဖြစ်သည်၊ ၎င်းတို့သည် မှန်သည့်အရာနှင့် မှားသည့်အရာကြား မပိုင်းခြားနိုင်ကြသောကြောင့် ဖြစ်ပြီး မည်သူ မှန်သည်၊ မှားသည်ကို မပိုင်းခြားနိုင်ကြသောကြောင့် ဖြစ်သည်။ ဤအရာက ၎င်းတို့အား ရှေ့တက်ရန် သို့မဟုတ် တပ်ခေါက်ရန် အခွင့်မရှိဖြစ်စေလျက် မည်သို့လက်တွေ့လုပ်ဆောင်ရမည်ကို မသိသည့် အကျိုးဆက်ဖြစ်စေသည်။ ယင်းမှာ အကျိုးဆက်ဖြစ်၏။ ယုံကြည်သူအသစ်အများစုသည် ဤအခြေအနေတွင် ရှိကြ၏။ သမ္မာတရားကို ၎င်းတို့ နားလည်သည့်အခါ၊ အမှုအရာများကို ရှင်းလင်းစွာ မြင်နိုင်ကြပြီး လူတို့ကြား ပိုင်းခြားနိုင်ကြသည့်အခါ ဤပြဿနာသည် အလိုအလျောက် သူ့ဘာသာ ပြေလည်သွားလိမ့်မည်။ သို့ရာတွင် သမ္မာတရားကို မချစ်သောသူတို့သည် ၎င်းတို့ထံ အမှုအရာများ ကျရောက်သောအခါ သမ္မာတရားကို မရှာကြချေ။ ဤလူစားမျိုးသည် လူမျိုးစုံ၊ ဖြစ်ရပ်မျိုးစုံနှင့် အမှုအရာမျိုးစုံတို့၏ ဘောင်ခတ်မှုများကို အစဉ်အမြဲ ဖယ်ရှားနိုင်ကြလိမ့်မည် မဟုတ်ချေ။ လူများ၊ ဖြစ်ရပ်များနှင့် အမှုအရာများ၏ ဘောင်ခတ်မှုများကို မကြာခဏ ခံစားရသူတို့သည် မည်သည့် အခြေအနေမျိုးများကို ပေါ်လွင်စေကြသနည်း။ ၎င်းတို့သည် အလွယ်တကူ အပျက်သဘောဆောင်လာကြပြီး ဆုတ်ဆိုင်းမှုများ ခံစားသည့်အခါ၊ သို့မဟုတ် အခက်အခဲများ ကြုံသည့်အခါ မှောက်မှားကြသည်။ ဤအရာများက ၎င်းတို့၏ စိတ်အခြေအနေနှင့် ၎င်းတို့၏ တာဝန်ထမ်းဆောင်နိုင်စွမ်းကို လွှမ်းမိုးသည်။ သမ္မာတရားကို နားမလည်သောသူတို့သည် လူမျိုးစုံ၊ ဖြစ်ရပ်မျိုးစုံနှင့် အမှုအရာမျိုးစုံတို့၏ ဘောင်ခတ်မှုကို အလွယ်တကူ ခံရကြသည်။ ၎င်းတို့၏ အသက်ဝင်ရောက်မှုသည် အလွန် နှေးကွေးပြီး နှစ်မည်မျှ ၎င်းတို့ ယုံကြည်ပြီးသည်ဖြစ်စေ မြင်သာသည့် တိုးတက်မှု မရှိကြချေ။ ၎င်းတို့သည် လုံးဝ မပြောင်းလဲကြသေးသကဲ့သို့ ဘာသာတရားမရှိသူများနှင့် အနည်းနှင့်အများ တူကြသည်။ ဤသည်မှာ သမ္မာတရားကို မလိုက်စားခြင်း၏ အကျိုးဆက်သာ ဖြစ်သည်။ ယင်းမှာ အကြောင်းရင်း ဖြစ်သည်။ စကားအရ ဘုရားသခင်ကို သင် နှစ်မည်မျှ ယုံကြည်ပြီးသည်ဖြစ်စေ၊ သင်၏ အစွမ်းအစ၊ သို့မဟုတ် သင်၏ အသက်အရွယ်မည်သို့ဖြစ်စေ သမ္မာတရားကို သင် မချစ်သရွေ့၊ သို့မဟုတ် အရာခပ်သိမ်းတွင် သမ္မာတရားကို မရှာဖွေသရွေ့ လူမျိုးစုံ၊ ဖြစ်ရပ်မျိုးစုံနှင့် အမှုအရာမျိုးစုံတို့၏ ဘောင်ခတ်မှုကို သင် အလွယ်တကူ ခံရလိမ့်မည်။ မည်သို့ လျောက်ပတ်စွာ ပြုမူရမည်ကို သင် သိလိမ့်မည် မဟုတ်သကဲ့သို့ သမ္မာတရားကို မည်သို့ လက်တွေ့လုပ်ဆောင်ရမည်ကိုဖြစ်စေ၊ စည်းမျဉ်းနှင့်အညီ မည်သို့ဖြစ်ရမည်ဆိုသည်ကိုဖြစ်စေ သင် သိလိမ့်မည် မဟုတ်။ လူတို့၏ အယူအဆများအတိုင်း သင် ပြုမူပြီး မကောင်းသည့်အရာများကို သင် မလုပ်ဆောင်လျှင်ပင် သင်သည် ဘုရားသခင်၏ ရည်ရွယ်ချက်များနှင့် အညီ ဖြစ်မဖြစ် သိလိမ့်ဦးမည်မဟုတ်ချေ။ ဤလူစားမျိုးသည် နှစ်မည်မျှ ယုံကြည်ပြီးသည်ဖြစ်စေ ဘုရားသခင်၏ အမှုတော်ကို မည်သို့ တွေ့ကြုံရမည်ကို နားမလည်သကဲ့သို့ သမ္မာတရားကို စိုးစဉ်းမျှပင် နားမလည်ကြသောကြောင့် မိမိတို့၏ အတွေ့အကြုံဆိုင်ရာ သက်သေခံချက်များအကြောင်းကို ပြောနိုင်ကြလိမ့်မည် မဟုတ်ချေ။ သမ္မာတရားကို မလိုက်စားသောလူတို့သည် ဤသို့ဖြစ်ကြ၏။ ဘုရားသခင်ကို ၎င်းတို့ အချိန်မည်မျှကြာ ယုံကြည်ပြီးသည်ဖြစ်စေ ပြောစရာ မည်သည့် သက်သေခံချက်မျှ မရှိကြချေ။ ၎င်းတို့၏ ဝိညာဉ်ရင့်ကျက်မှုသည် သေးငယ်လွန်းပြီး သမ္မာတရား စစ်မှန်မှု မရှိကြချေ။

ယခုတွင် လူတို့သည် မိမိတို့တာဝန်ကို လုပ်ဆောင်ရာတွင် တက်ကြွကြသည်။ မိမိတို့တာဝန်ကို ထမ်းဆောင်ရန်၊ မိမိတို့ကိုယ်ကို ဘုရားသခင်အတွက် အသုံးခံပြီး သူ့အတွက် အမှုအရာများကို စွန့်လွှတ်ရန်နှင့် မိမိတို့ကိုယ်ကို သူ့ထံ ဆက်ကပ်ရန် စိတ်ပိုင်းဖြတ်မှုလည်း ရှိကြသည်။ မိမိတို့ အသက်တာတစ်ခုလုံးကို ဘုရားသခင်ထံ ဆက်ကပ်ရန်နှင့် မိမိတို့ကိုယ်ကို သူ့အတွက် အသုံးခံမည်ဟု အကြိမ်များစွာ သစ္စာဆိုပြီးသော လူအချို့ပင် ရှိသည်။ ၎င်းတို့သည် ဤအရာအားလုံးကို ပိုင်ဆိုင်ကြသော်လည်း အသက်ဝင်ရောက်မှု မရှိကြချေ။ လူတစ်ဦးသည် အသက်ဝင်ရောက်မှုမရှိပါက ရှုပ်ယှက်ခတ်သည့် လူမျိုးစုံ၊ ဖြစ်ရပ်မျိုးစုံ၊ အမှုအရာမျိုးစုံတို့ဖြင့် ၎င်းတို့အတွက် အမှုအရာများကို စီမံခန့်ခွဲရန်၊ ပြဿနာကို ဖြေရှင်းရန် အတော်လေး ခက်ခဲလိမ့်မည် ဖြစ်သည်။ ၎င်းတို့ ဦးတည်ချက်ကို ရှာမတွေ့နိုင်သကဲ့သို့ လမ်းကြောင်းကို ရှာမတွေ့နိုင်ကြချေ။ ပြီးလျှင် မိမိတို့၏ အပျက်သဘောဆောင်သော အခြေအနေများကို မဖယ်ရှားနိုင်ဟု မကြာခဏ ခံစားရသည်။ ၎င်းတို့သည် လူမျိုးစုံ၊ ဖြစ်ရပ်မျိုးစုံနှင့် အမှုအရာမျိုးစုံတို့၏ ငြိတွယ်ခြင်း၊ ဘောင်ခတ်ခြင်း၊ ထိန်းချုပ်ခြင်းနှင့် ချည်နှောင်ခြင်းတို့ကို ခံရကြပြီး လက်တွေ့လုပ်ဆောင်ရန် အမှန်ကန်ဆုံး နည်းလမ်းကို မသိကြချေ။ ယခုတွင် လက်တွေ့လုပ်ဆောင်ခြင်း စည်းမျဉ်းတစ်ခုကို သင်တို့အား ငါ ပြောမည်။ မည်သည့်အရာ သင့်အပေါ် ကျရောက်သည်ဖြစ်စေ၊ စစ်ဆေးမှုဖြစ်စေ၊ စမ်းသပ်မှုဖြစ်စေ၊ သို့မဟုတ် သင်သည် ပြုပြင်ခြင်း ခံနေရသည်ဖြစ်စေ၊ ပြီးလျှင် လူတို့က သင့်ကို မည်သို့ ဆက်ဆံကြသည်ဖြစ်စေ ပထမဦးစွာ ဤအရာများကို သင် ဘေးဖယ်ပြီး သမ္မာတရားကို ရှာဖွေကာ မိမိ၏ အခြေအနေကို ပြင်ဆင်တည့်မတ်ရင်း လုံ့လဝီရိယရှိသည့် ဆုတောင်းချက်ဖြင့် ဘုရားရှေ့မှောက် လာသင့်သည်။ ဤအရာကို ပထမဦးစွာ ဖြေရှင်းသင့်သည်။ သင်က “ဤကိစ္စရပ်သည် မည်မျှကြီးမားသည်ဖြစ်စေ မိုးကောင်းကင်ကိုယ်၌က ပြိုကျလာလျှင်ပင် ကျွန်ုပ်သည် မိမိတာဝန်ကို ကောင်းစွာ ထမ်းဆောင်ရမည်။ ကျွန်ုပ် ထွက်သက်ဝင်သက် ရှိသရွေ့ ကျွန်ုပ်၏ တာဝန်ကို စွန့်လွှတ်လိမ့်မည် မဟုတ်ပါ”ဟု ဆိုသင့်သည်။ ထို့ကြောင့် သင်၏ တာဝန်ကို သင် မည်သို့ ကောင်းမွန်စွာ ထမ်းဆောင်သနည်း။ သင်သည် ဟန်ဆောင်လုပ်ပြရုံလုပ်ပြနေ၍ မရ၊ သို့မဟုတ် ကိုယ်ခန္ဓာက ရှိနေသော်လည်း စိတ်ပျံ့လွင့်ခွင့်ပေး၍ မရပေ။ သင်၏ တာဝန်အပေါ် သင်၏ စိတ်နှလုံးကို စူးစိုက်ရမည်။ သင့်အပေါ် ကျရောက်သည့် ကိစ္စများက မည်မျှကြီးမားသည်ဖြစ်စေ ပထမဦးစွာ ထိုအရာများကို သင် ဘေးဖယ်ထားပြီး ဘုရားသခင်ကို စိတ်ကျေနပ်အောင်ရန် သင်၏ တာဝန်ကို မည်သို့ကောင်းစွာ ထမ်းဆောင်ရမည်ဆိုသည်ကို ရှာဖွေရန် ဘုရားသခင်၏ ရှေ့မှောက်သို့ လာရမည်။ သင်က “ယနေ့ ငါ ကြုံရသည့် ဤအရာနှင့် ပတ်သက်၍ ငါ့တာဝန်ကို မည်သို့ ငါ ကောင်းစွာ ထမ်းဆောင်လိမ့်မည်နည်း။ ယခင်က ငါသည် ဝတ်ကျေတမ်းကျေ ပြုမူခဲ့သောကြောင့် ယနေ့တွင် ငါ၏ နည်းစနစ်ကို ပြောင်းလဲကာ မည်သူမျှ ချစ်တီးခေါင်းသန်းရှာ လုပ်စရာမရှိရန်အလို့ငှာ ငါ၏ တာဝန်ကို ကောင်းစွာ ထမ်းဆောင်ရန် ငါ ကြိုးပမ်းရမည်။ အဓိကအချက်မှာ ဘုရားသခင်ကို စိတ်ပျက်အောင်လုပ်၍ မရပါ။ ငါ၏ တာဝန်ကို ငါထမ်းဆောင်သည်ကို ကိုယ်တော်မြင်သည့်အခါ ငါသည် နာခံမှုရှိပြီး ကျိုးနွံတတ်ရုံသာမက သစ္စာလည်း စောင့်သိကြောင်းကို ကိုယ်တော်သိရန်အလို့ငှာ ကိုယ်တော်၏ စိတ်နှလုံးကို ငါသက်သာစေရမည်” ဟု တွေးရန် ကြိုးစားသင့်သည်။ သင်သည် ဤအရာကို လက်တွေ့လုပ်ဆောင်ပြီး ဤဦးတည်ချက်ဖြင့် အားထုတ်ပါက သင်၏ တာဝန်ကို ထမ်းဆောင်ရာတွင် မည်သည့်အရာကမျှ သင့်ကို နှောင့်နှေးအောင်မလုပ်နိုင် သို့မဟုတ် သင့်တာဝန်၏ ထိရောက်မှုကို မထိခိုက်စေနိုင်ပေ။ သင်သည် အဆက်မပြတ် ဆုတောင်းသည်နှင့်အမျှ သမ္မာတရားကို ရှာဖွေပြီး ဘုရားသခင်၏ နှုတ်ကပတ်တော်များကို သဘောပေါက်ရန် ကြိုးစာသည်နှင့်အမျှ ဇာတိပကတိ၏ စိတ်ခံစားချက်ဆိုင်ရာ ပြဿနာများကို အလွယ်တကူ နားလည်ကာ ဖြေရှင်းနိုင်လိမ့်မည်။ သို့ရာတွင် လူတစ်ဦးသည် သမ္မာတရားကို လက်မခံပါက ထိုသို့ မလုပ်ဆောင်နိုင်ချေ။ သမ္မာတရားကို သင် နားလည်သရွေ့ မည်သည့်ပြဿနာမဆို ဖြေရှင်း၍ရနိုင်သည်။ သင့် စိတ်နှလုံး၏ ဝမ်းနည်းပူဆွေးခြင်း၊ စိတ်မချမ်းမြေ့ခြင်းများ၊ စိုးရိမ်မှုများ၊ ဒွိဟများနှင့် အပျက်သဘောဆောင်မှု အားလုံးကို လုံးဝ ဖြေရှင်း၍ ရနိုင်သည်။ သင်၏ စိတ်အခြေအနေသည် တဖြည်းဖြည်း တိုးတက်လိမ့်မည်ဖြစ်ပြီး သင်သည် လုံးဝ လွတ်မြောက်သွားလိမ့်မည်။ သင်သည် တကယ့် အခက်အခဲများ အမှန်တကယ်ရှိပါက သမ္မာတရားကို ရှာဖွေပြီး ကျိုးနွံနာခံရန် သင်ယူရမည်။ လူတစ်ဦးသည် ဤအရာများနှင့် ထိပ်တိုက်တွေ့ရသည့်အခါ ယင်းက ၎င်းတို့၏ ဝိညာဉ်ရင့်ကျက်မှုအပေါ် စစ်ဆေးချက်တစ်ခုဖြစ်ပြီး ၎င်းတို့ မည်သူမည်ဝါဖြစ်သည်ကိုလည်းကောင်း၊ သမ္မာတရားကို ၎င်းတို့ လက်တွေ့လုပ်ဆောင်ခြင်း ရှိမရှိကို မြင်ရန်ကိုလည်းကောင်း ထုတ်ဖော်လေသည်။

သင်၏ တာဝန်ကို လက်ခံနိုင်ဖွယ် စံနှုန်းတစ်ခုအထိ လုပ်ဆောင်ရန်အလို့ငှာ သင်သည် ပထမဦးစွာ မှန်ကန်သည့် စိတ်နေစိတ်ထားရှိရမည်။ သင်၏ ဖောက်ပြန်ပျက်စီးသော စိတ်သဘောထား ထုတ်ဖော်သည့်အခါ သင်၏ ကိုယ်ပိုင်အခြေအနေကိုလည်း ပြုပြင်ရမည်။ သင်၏တာဝန်ကို မှန်ကန်စွာ သင်ကိုင်တွယ်သဘောထားနိုင်သည့်အခါ လူမျိုးစုံ၊ ဖြစ်ရပ်မျိုးစုံနှင့် အမှုအရာမျိုးစုံတို့၏ ဘောင်ခတ်ခြင်းများနှင့် လွှမ်းမိုးမှုများကို သင် ခါချပြီးသည့်အခါ၊ ဘုရားသခင်ထံ လုံးဝ သင် ကျိုးနွံနာခံနိုင်သည့်အခါ သင်၏ တာဝန်ကို ကောင်းစွာ လုပ်ဆောင်နိုင်လိမ့်မည်။ ဤအရာကို လုပ်ဆောင်ခြင်းအတွက် လျှို့ဝှက်ချက်မှာ သင်၏ တာဝန်နှင့် ဝတ္တရားကို အမြဲ ဦးစားပေးရန် ဖြစ်သည်။ သင်၏ တာဝန်ကို လုပ်ဆောင်သည့်လုပ်ငန်းစဉ်တွင် သင့်ကိုယ်သင် အမြဲ ဤသို့ ဆန်းစစ်ရမည်။ “ကျွန်ုပ်သည် မိမိ၏ တာဝန်လုပ်ဆောင်ခြင်းအပေါ် ဝတ်ကျေတမ်းကျေ သဘောထားတစ်ခု ရှိသလော။ မည်သည့်အရာက ကျွန်ုပ်ကို နှောင့်ယှက်ပြီး မိမိ၏ တာဝန်ကို လုပ်ဆောင်ရာတွင် ဝတ်ကျေတမ်းကျေဖြစ်စေသနည်း။ ကျွန်ုပ်၏ တာဝန်ကို စိတ်နှလုံးအကြွင်းမဲ့ အစွမ်းသတ္တိရှိသမျှဖြင့် ကျွန်ုပ် လုပ်ဆောင်နေပါသလော။ ဤသို့ ပြုမူခြင်းသည် ဘုရားသခင်အား ကျွန်ုပ်ကို ယုံကြည်စေဖို့ အထောက်အကူပြုမည်လော။ ကျွန်ုပ်၏ စိတ်နှလုံးကို ဘုရားသခင်ထံ ကျွန်ုပ် လုံးဝ ကျိုးနွံနာခံပြီးပြီလော။ ကျွန်ုပ်၏ တာဝန်ကို ဤသို့လုပ်ဆောင်ခြင်းသည် စည်းမျဉ်းများနှင့် အညီဖြစ်ပါသလော။ ကျွန်ုပ်၏ တာဝန်များကို ဤသို့လုပ်ဆောင်ခြင်းသည် အကောင်းဆုံး ရလဒ်များကို စွမ်းဆာင်ရရှိမည်လော”ဟူ၍ ဖြစ်သည်။ ဤမေးခွန်းများနှင့် ပတ်သက်၍ မကြာခဏ သင် သုံးသပ်ဆင်ခြင်သင့်သည်။ ပြဿနာများကို သင် ရှာတွေ့ပါက သမ္မာတရားကို တက်ကြွစွာ ရှာဖွေပြီး ယင်းတို့ကို ဖြေရှင်းရန် ဆီလျော်သည့် ဘုရားနှုတ်ကပတ်တော်များကို ရှာသင့်သည်။ ထိုသို့ဖြင့် သင်သည် မိမိတာဝန်ကို ကောင်းစွာ လုပ်ဆောင်နိုင်လိမ့်မည်ဖြစ်ပြီး သင်၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်းတို့ ရှိလိမ့်မည်။ သင်၏ တာဝန်ကို လုပ်ဆောင်သည့်အခါတွင် ပြဿနာများက မကြာခဏ ထွက်ပေါ်ပါက အများစုသည် သင်၏ ရည်ရွယ်ချက်များနှင့် ပတ်သက်သည့် ပြဿနာများမှ လာပေသည်။ ယင်းတို့သည် ဖောက်ပြန်ပျက်စီးသော စိတ်သဘောထားနှင့်ဆိုင်သည့် ပြဿနာများ ဖြစ်သည်။ လူတစ်ဦး၏ ဖောက်ပြန်ပျက်စီးသော စိတ်သဘောထားများ ထုတ်ဖော်သည့်အခါ ၎င်းတို့သည် မိမိတို့ စိတ်နှလုံးများတွင် ပြဿနာများ ရှိကြလိမ့်မည်ဖြစ်ပြီး ၎င်းတို့၏ အခြေအနေသည် မူမမှန်ဖြစ်လိမ့်မည်၊ ယင်းသည် ၎င်းတို့၏ တာဝန်ကို လုပ်ဆောင်နိုင်စွမ်းအား တိုက်ရိုက် လွှမ်းမိုးလိမ့်မည်။ အကြင်သူ၏ တာဝန်လုပ်နိုင်စွမ်းကို လွှမ်းမိုးသည့် ပြဿနာများသည် ကြီးမား၊ ဆိုးရွားသည့် ပြဿနာများ ဖြစ်သည်။ ယင်းတို့သည် ဘုရားသခင်နှင့် ၎င်းတို့၏ ဆက်ဆံရေးကို တိုက်ရိုက် လွှမ်းမိုးနိုင်သည်။ ဥပမာအားဖြင့် လူအချို့သည် မိမိတို့၏ မိသားစုများထံ ဘေးဒုက္ခများ ကျရောက်သည့်အခါ ဘုရားသခင်နှင့် ပတ်သက်၍ အယူအဆများနှင့် အထင်လွဲမှုများ ဖြစ်ပေါ်ကြသည်။ လူအချို့သည် မိမိတို့၏ တာဝန်များတွင် ဆင်းရဲဒုက္ခခံစားရပြီး မည်သူမျှ မမြင်သည့်အခါ၊ သို့မဟုတ် မချီးမွမ်းကြသည့်အခါ အပျက်သဘောဆောင်လာကြသည်။ လူအချို့မှာ မိမိတို့၏တာဝန်ကို ကောင်းစွာ လုပ်ဆောင်ခြင်းမရှိ၊ အမြဲ ဝတ်ကျေတမ်းကျေဖြစ်ပြီး ပြုပြင်ခြင်းခံရသည့်အခါ ဘုရားသခင်ကို စောဒကတက်ကြသည်။ လူအချို့သည် ထွက်ပေါက်တစ်ခုကို အမြဲတစေ စဉ်းစားကြသောကြောင့် မိမိတို့၏တာဝန်ကို လုပ်ဆောင်ရန် လိုလားနေကြခြင်း မရှိချေ။ ဤပြဿနာအားလုံးက ဘုရားသခင်နှင့် ပုံမှန်ဆက်ဆံရေးကို တိုက်ရိုက် လွှမ်းမိုးသည်။ ဤအရာအားလုံးသည် ဖောက်ပြန်ပျက်စီးသော စိတ်သဘောထားနှင့်ဆိုင်သည့် ပြဿနာများ ဖြစ်သည်။ ယင်းတို့အားလုံးမှာ ဘုရားသခင်ကို လူတို့ မသိရှိသည့်အချက်၊ ၎င်းတို့သည် မိမိတို့အတွက် အမြဲလျှို့ဝှက်ကြံစည်ပြီး အမြဲစဉ်းစားကြသည့်အချက်မှ အရင်းခံသည်။ ယင်းက ဘုရားသခင်၏ ရည်ရွယ်ချက်များကို အလေးထားခြင်းမရှိရန် သို့မဟုတ် ဘုရားသခင်၏ အစီအစဉ်များအား ကျိုးနွံနာခံခြင်းမရှိရန် ၎င်းတို့ကို တားမြစ်သည်။ ဤအရာက အပျက်သဘောဆောင်သော ခံစားချက်မျိုးစုံကို ဖြစ်ပေါ်စေသည်။ ဤသည်မှာ သမ္မာတရားကို မလိုက်စားကြသည့်လူများ ဖြစ်ပျက်ကြသည့်ပုံစံသာ ဖြစ်သည်။ သေးငယ်သည့် ပြဿနာများ ၎င်းတို့အပေါ် ရောက်လာသည့်အခါ ၎င်းတို့သည် အပျက်သဘောဆောင်ကာ အားနည်းလာကြသည်၊ မိမိတို့တာဝန် ထမ်းဆောင်ခြင်းအပေါ် စိတ်ပျက်မှုကိုဖွင့်ပြကြသည်။ ဘုရားသခင်ကို ပုန်ကန်သကဲ့သို့ အတိုက်အခံလုပ်ကြပြီး မိမိတို့ တာဝန်များအပေါ် လက်လျှော့ကာ ဘုရားသခင်ကို သစ္စာဖောက်ချင်ကြလေသည်။ ဤအရာအားလုံးမှာ ဖောက်ပြန်ပျက်စီးသော စိတ်သဘောထား၏ အချုပ်အချယ်များက ဖြစ်စေသည့် အမျိုးမျိုးသောအကျိုးဆက်များ ဖြစ်သည်။ သမ္မာတရားကို ချစ်သောလူတစ်ဦးသည် မိမိတို့၏ကိုယ်ပိုင်ဘဝ၊ အနာဂတ်နှင့် ကံကြမ္မာတို့ကို ဘေးဖယ်ထားနိုင်ပြီး သမ္မာတရားကိုသာ လိုက်စားကာ ရရှိလိုကြသည်။ အချိန်မလောက်ဟု ၎င်းတို့ တွေးထင်ကြသည်၊ မိမိတို့၏တာဝန် ကောင်းစွာ မထမ်းဆောင်နိုင်မည်ကိုလည်းကောင်း၊ စုံလင်အောင်ပြုခြင်း မခံရနိုင်မည်ကိုလည်းကောင်း ကြောက်ရွံ့ကြသည်။ ထို့ကြောင့် အရာရာကို ဘေးဖယ်ထားနိုင်ကြလေသည်။ ၎င်းတို့၏ စိတ်နေစိတ်ထားမှာ ဘုရားသခင်ထံ လှည့်ကာ ကျိုးနွံနာခံရန်သာ ဖြစ်သည်။ ၎င်းတို့သည် မည်သည့် အခက်အခဲကိုမျှ မဖြုံသကဲ့သို့ အပျက်သဘောဆောင်ပါက၊ သို့မဟုတ် အားနည်းပါက ဘုရားနှုတ်ကပတ်တော်များမှ စာပိုဒ်အနည်းငယ်ကို ဖတ်ခြင်းအားဖြင် အလိုအလျောက်ဖြေရှင်းကြသည်။ သမ္မာတရားကို မလိုက်စားသော လူတို့သည် ပြဿနာဝိုင်းနေကြပြီး သမ္မာတရားနှင့် ပတ်သက်၍ သူတို့နှင့် သင်မည်မျှ မိတ်သဟာယပြုသည်ဖြစ်စေ မိမိတို့၏ ပြဿနာများကို အပြည့်အဝ မဖြေရှင်းနိုင်ကြချေ။ ခဏတဖြုတ် စိတ်ပြောင်းသွားကြပြီး သမ္မာတရားကို လက်ခံနိုင်ကြလျှင်ပင် မည်သို့ပင်ဖြစ်လင့်ကစား နောက်ပိုင်းတွင် စိတ်ပြန်ပြောင်းကြဦးမည် ဖြစ်သည်။ ထို့ကြောင့် ဤလူစားမျိုးကို ကိုင်တွယ်ရန် အလွန်ခက်၏။ ယင်းမှာ ၎င်းတို့သည် သမ္မာတရားနှင့်ဆိုင်သည့် မည်သည့်အရာကိုမျှ နားမလည်ခြင်းမဟုတ်၊ မိမိတို့၏ စိတ်နှလုံးတွင် သမ္မာတရားကို တန်ဖိုးမထားကြခြင်း၊ သို့မဟုတ် လက်မခံကြခြင်း ဖြစ်သည်။ အဆုံးတွင် ဤအရာက ၎င်းတို့အား မိမိတို့၏ ကိုယ်ပိုင်အလိုဆန္ဒ၊ တစ်ကိုယ်ကောင်းဆန်မှု၊ အနာဂတ်၊ ကံကြမ္မာနှင့် ခရီးပန်းတိုင်တို့ကို ဘေးမဖယ်နိုင်အောင် ဖြစ်စေသည်။ ထို့နောက် ယင်းက ၎င်းတို့ကို နှောင့်ယှက်ရန် အမြဲ ထွက်ပေါ်လေသည်။ လူတစ်ဦးသည် သမ္မာတရားကို လက်ခံနိုင်ပါက သမ္မာတရားကို ၎င်းတို့ နားလည်သည်နှင့်အမျှ ဖောက်ပြန်ပျက်စီးသော စိတ်သဘောထားနှင့် သက်ဆိုင်သည့် ထိုအရာများအားလုံး အလိုအလျောက် ပျောက်ကွယ်သွားလိမ့်မည်ဖြစ်ပြီး ၎င်းတို့သည် အသက်ဝင်ရောက်မှုနှင့် ဝိညာဉ်ရင့်ကျက်မှုတို့ ရှိကြလိမ့်မည်။ ၎င်းတို့သည် မသိနားမလည်သည့် ကလေးတစ်ဦး ဖြစ်တော့မည် မဟုတ်။ လူတစ်ဦးသည် ဝိညာဉ်ရင့်ကျက်မှုရှိသည့်အခါ ၎င်းတို့သည် အမှုအရာများကို တိုး၍ သိနားလည်နိုင်လိမ့်မည်ဖြစ်ပြီး လူမျိုးစုံတို့ကြား ပိုပို၍ ပိုင်းခြားသိမြင်နိုင်လိမ့်မည်ဖြစ်ကာ လူ၊ အဖြစ်အပျက်၊ သို့မဟုတ် အမှုအရာတစ်ခုတလေဖြင့်မျှ ဘောင်ခတ်ခံရလိမ့်မည်မဟုတ်ချေ။ ၎င်းတို့သည် မည်သူ ပြောသည့်အရာ၊ သို့မဟုတ် လုပ်ဆောင်သည့် အရာ တစ်ခုတလေအားဖြင့်မျှ လွှမ်းမိုးခံရလိမ့်မည် မဟုတ်။ စာတန်၏ ဆိုးယုတ်သည့် အင်အားစုများထံမှ ဝင်ရောက်စွက်ဖက်ခြင်းကိုဖြစ်စေ၊ အယောင်ဆောင် ခေါင်းဆောင်များနှင့် အန္တိခရစ်များ၏ အထင်အမြင်မှားအောင်လုပ်ခံရခြင်း သို့မဟုတ် အဖျက်အမှောင့်လုပ်ခံခြင်းကိုဖြစ်စေ ခံရလိမ့်မည်မဟုတ်ချေ။ ဤသို့ဖြစ်ပျက်ပါက လူတစ်ဦး၏ ဝိညာဉ်ရင့်ကျက်မှုသည် တဖြည်းဖြည်း ကြီးထွားလိမ့်မည် မဟုတ်လော။ လူတစ်ဦးသည် သမ္မာတရားကို နားလည်လေ၊ ၎င်းတို့၏ အသက်တာ တိုးတက်မှု မြန်ဆန်လေ ဖြစ်လိမ့်မည်ဖြစ်ပြီး မိမိတို့၏ တာဝန်ကို အောင်မြင်စွာလုပ်ဆောင်ကာ သမ္မာတရား စစ်မှန်မှုထဲသို့ ဝင်ရောက်ရန် ၎င်းတို့အတွက် လွယ်ကူလိမ့်မည်။ သင်သည် အသက်ဝင်ရောက်မှုရှိပြီး သင်၏ အသက်တာက တဖြည်းဖြည်း ကြီးထွားသည့်အခါတွင် သင်၏ အခြေအနေသည် တိုး၍ ပုံမှန်ဖြစ်လာလိမ့်မည်။ သင့်ကို တစ်ချိန်က နှောင့်ယှက်ကာ ဘောင်ခတ်နိုင်ခဲ့သည့် လူများ၊ အဖြစ်အပျက်များနှင့် အမှုအရာများသည် သင့်အတွက် ပြဿနာတစ်ခု ဖြစ်တော့မည် မဟုတ်ချေ။ သင်၏ တာဝန်ကို လုပ်ဆောင်ရာတွင် နောက်ထပ် အခက်အခဲများ ရှိလိမ့်မည်မဟုတ်သကဲ့သို့ ဘုရားသခင်နှင့် သင်၏ ဆက်ဆံရေးသည် တိုး၍ ပုံမှန် ဖြစ်လာလိမ့်မည်။ ဘုရားသခင်အပေါ် မည်သို့မှီခိုရမည်ကို သင် သိသည့်အခါ၊ ဘုရားသခင်၏ ရည်ရွယ်ချက်များကို မည်သို့ ရှာဖွေရမည်ကို သင် သိသည့်အခါ၊ သင်သည် ကိုယ့်နေရာကိုယ် သိသည့်အခါ လုပ်သင့်သည့်အရာနှင့် မလုပ်သင့်သည့်အရာ၊ ပြီးလျှင် မည်သည့် ကိစ္စရပ်များက တာဝန်ယူရန် လိုအပ်သည်၊ မလိုအပ်သည်ကို သင် သိသောအခါ သင်၏ အခြေအနေသည် တိုး၍ ပုံမှန်ဖြစ်လာလိမ့်မည် မဟုတ်လော။ ဤသို့ အသက်ရှင်လျှင် သင်ပင်ပန်းမည် မဟုတ်ချေ၊ ဟုတ်သည်မဟုတ်လော။ သင်သည် ပင်ပန်းလိမ့်မည် မဟုတ်သည်သာမက သင်သည် အထူးသဖြင့် သက်သောင့်သက်သာဖြစ်ပြီး ပျော်ရွှင်လိမ့်မည်။ အကျိုးဆက်အနေဖြင့် သင်၏ စိတ်နှလုံးသည် ဉာဏ်အလင်းနှင့် ပြည့်လိမ့်မည် မဟုတ်လော။ သင်၏ စိတ်နေစိတ်ထားသည် ပုံမှန်ဖြစ်လိမ့်မည်၊ သင်၏ ဖောက်ပြန်ပျက်စီးသော စိတ်သဘောထား ထုတ်ဖော်ခြင်းများသည် လျော့နည်းလိမ့်မည်ဖြစ်ပြီး ဘုရားသခင်၏ မျက်မှောက်တော်တွင် သင် အသက်ရှင်နိုင်လိမ့်မည်၊ ပုံမှန်လူ့သဘာဝကို အသက်ရှင်နေထိုင်နိုင်လိမ့်မည်။ လူတို့က သင်၏ စိတ်ပိုင်းဆိုင်ရာ သဘောထားကို မြင်သည့်အခါ သင့်အထဲတွင် ကြီးမားသည့် ပြောင်းလဲမှု ရှိပြီးဖြစ်ကြောင်း ၎င်းတို့ စဉ်းစားမိကြလိမ့်မည်။ သင်နှင့် အတူ ၎င်းတို့သည် မိတ်သဟာယပြုရန် လိုလားနေကြလိမ့်မည်၊ ၎င်းတို့၏ စိတ်နှလုံးများတွင် ငြိမ်သက်ခြင်းနှင့် ဝမ်းမြောက်ခြင်းတို့ကို ခံစားရလိမ့်မည်ဖြစ်ပြီး အကျိုးကျေးဇူးလည်း ခံစားရလိမ့်မည်။ သင်၏ ဝိညာဉ်ရင့်ကျက်မှု ကြီးထွားသည်နှင့်အမျှ သင်၏ စကားနှင့် လုပ်ရပ်များသည် ပို၍ သင့်လျော်ကာ စည်းကမ်းရှိလာလိမ့်မည်။ အားနည်းပြီး အပျက်သဘောဆောင်သောလူများကို သင် မြင်သည့်အခါ ၎င်းတို့ကို ဘောင်ခတ်ခြင်းဖြစ်စေ၊ ဩဝါဒပေးခြင်းဖြစ်စေ ရှိရမည့်အစား ၎င်းတို့ကို ကူညီကာ အကျိုးပြုရန် သင်၏ ကိုယ်ပိုင် စစ်မှန်သည့် အတွေ့အကြုံများကို အသုံးပြုလျက် ကုံလုံထိရောက်သော အကူအညီကို သင် ပေးနိုင်လိမ့်မည်။ ဤသို့ဖြင့် သင်သည် ဘုရားအိမ်တော်တွင် အားထုတ်ကြိုးပမ်းရုံ ဖြစ်လိမ့်မည်မဟုတ်၊ အသုံးဝင်သော လူတစ်ဦးဖြစ်လိမ့်မည်၊ သင့်ဘာသာ တာဝန်ယူနိုင်လိမ့်မည်ဖြစ်ပြီး ဘုရားအိမ်တော်တွင် သာ၍ အဓိပ္ပာယ်ရှိသောအရာများကို လုပ်ဆောင်နိုင်လိမ့်မည်။ ဤသည်မှာ ဘုရားသခင်နှစ်သက်သော လူစားမျိုး ဖြစ်သည် မဟုတ်လော။ သင်သည် ဘုရားသခင် နှစ်သက်သော လူတစ်ဦးဖြစ်ပါက လူတိုင်းကလည်း သင့်ကို နှစ်သက်ကြမည် မဟုတ်လော။ (နှစ်သက်ကြပါလိမ့်မည်။) ဘုရားသခင်သည် အဘယ်ကြောင့် ဤလူစားမျိုးကို ကျေနပ်အားရပါသနည်း။ အဘယ်ကြောင့်ဆိုသော် ၎င်းတို့သည် လက်တွေ့ကျသည့် အရာများကို သူ့ရှေ့မှောက်တွင် လုပ်နိုင်ကြသောကြောင့် ဖြစ်သည်၊ ၎င်းတို့သည် မြှောက်ပင့်တတ်လေ့မရှိ၊ လက်တွေ့ကျသည့် ကိစ္စရပ်များကို ကိုင်တွယ်လုပ်ကိုင်ပြီး မိမိတို့၏ စစ်မှန်သည့် အတွေ့အကြုံများအကြောင်း ပြောဆိုခြင်းအားဖြင့် အခြားသူများကို ကူညီကာ ဦးဆောင်နိုင်ကြသည်။ အခြားသူများအတွက် မည်သည့်ပြဿနာကိုမဆို ကူညီဖြေရှင်းပေးနိုင်ကြပြီး အသင်းတော် အလုပ်တွင် အခက်အခဲများရှိသည့်အခါ ပြဿနာများကို တက်ကြွစွာ ဖြေရှင်းလျက် ရှေ့ဆက်လမ်းကို ဦးဆောင်နိုင်ကြသည်။ ဤသည်မှာ မိမိတို့တာဝန်များကို သစ္စာရှိစွာ လုပ်ဆောင်ခြင်းဟူ၍ ဆိုလိုသည့်အရာ ဖြစ်သည်။ ၎င်းတို့သည် မိမိတို့၏ ညီအစ်ကို မောင်နှမများ၏ ပြဿနာများကို ကူဖြေရှင်းပေးနိုင်ကြသည်။ ယင်းက ၎င်းတို့တွင် အသက်ဝင်ရောက်မှုရှိကြောင်း သက်သေပြပေသည်။ လက်တွေ့ကျသည့် အမှုအရာများစွာကို ၎င်းတို့ လုပ်နိုင်သည့် အချက်က သမ္မာတရားကို ၎င်းတို့ လက်တွေ့လုပ်ဆောင်ကြကြောင်းနှင့် ဘုရားသခင်၏ မျက်မှောက်တွင် ၎င်းတို့ အသက်ရှင်ကြကြောင်း သက်သေပြပေသည်။ ၎င်းတို့သည် သမ္မာတရား စစ်မှန်မှု ရှိကြသောကြောင့် သမ္မာတရား စစ်မှန်မှုထဲသို့ ဝင်ရောက်ရန် အခြားသူများကိုလည်း ဦးဆောင်နိုင်ကြသည်။ သင်သည် သမ္မာတရား စစ်မှန်မှုကို မပိုင်ဆိုင်ပါက၊ သို့မဟုတ် စစ်မှန်သော အတွေ့အကြုံမရှိပါက ဘုရားသခင်၏ မျက်မှောက်တော်ထဲသို့ အခြားသူများကို သင် ဦးဆောင်နိုင်သလော။ ဘုရားသခင်၏ မျက်မှောက်တော်တွင် သင် ကိုယ်တိုင် အသက်မရှင်ပါက အခြားသူများကို သူ၏ မျက်မှောက်တော်ထဲသို့ သင် မဦးဆောင်နိုင်။ သင်သည် သမ္မာတရား စည်းမျဉ်းများကို လုံးဝ မရှာဖွေဘဲ မိမိ၏တာဝန်ကို လုပ်ဆောင်ရာတွင် အားထုတ်ခြင်းသာရှိပြီး ဘုရားသခင်ကို စိတ်ဖြည့်ဆည်းပေးရန် ဆန္ဒမရှိပါက သင်သည် ဘုရားသခင်၏ မျက်မှောက်တော်တွင် အသက်ရှင်နေခြင်း မရှိပေ။ ဘုရားသခင်၏ မျက်မှောက်တော်တွင် အသက်မရှင်သော သူတို့သည် သူ၏ စေ့စေ့စပ်စပ်ကြည့်ရှုစစ်ဆေးခြင်းကို လက်ခံနိုင်ကြသလော။ ဘုရားသခင်၏ စစ်ဆေးမှုများကို ၎င်းတို့ ခံနိုင်ကြသလော။ စမ်းသပ်မှုများအလယ်တွင် ခိုင်ခိုင်မာမာ ရပ်တည်နိုင်ကြသလော။ (မရပ်တည်နိုင်ကြပါ။) ဤလူစားမျိုးသည် ဘုရားသခင်ကို သက်သေခံနိုင်သလော။ သူနှင့်ပတ်သက်၍ သက်သေခံနိုင်သလော။ (သက်သေမခံနိုင်ပါ။) မည်သည့်လူစားမျိုးသည် ဘုရားသခင်ကို သက်သေမခံနိုင်သနည်း။ ၎င်းတို့သည် ဘုရားသခင်ကို အမှန်တကယ် ယုံကြည်သောတစ်စုံတစ်ဦး ဖြစ်သလော။ အနည်းဆုံးအနေဖြင့် ၎င်းတို့သည် ဘုရားနှုတ်ကပတ်တော်များနှင့်ဆိုင်သည့် သမ္မာတရား၏ စစ်မှန်မှုထဲသို့ မဝင်ရောက်ကြသေးသကဲ့သို့ ဘုရားနှုတ်ကပတ်တော်များ၏ ပြင်ပတွင် ရှိနေကြဆဲ ဖြစ်သည်။ မည်သည့် အသက်ဝင်ရောက်မှုမျှမရှိဘဲ ဘုရားသခင်ကို နှစ်များစွာ ယုံကြည်ပြီးသူ၊ ဘုရားသခင်ကို သက်သေခံဖို့မဆိုထားနှင့်၊ မိမိတို့၏ အတွေ့အကြုံဆိုင်ရာ သက်သေခံချက်အကြောင်း မပြောနိုင်သူ၊ မည်သူ့ကိုမျှ ဧဝံဂေလိကို အောင်မြင်စွာ မဖြန့်ဝေနိုင်သူတစ်ဦးသည် ဘုရားသခင်ကို သက်သေခံသူတစ်ဦးဟု အခေါ်မခံထိုက်ပေ။ ထို့ကြောင့် မရင့်ကျက်သော ဝိညာဉ်ရင့်ကျက်မှုရှိပြီး အသက်ဝင်ရောက်မှု မရှိသူတစ်ဦးသည် ဘုရားသခင်ကို မည်သည့်အခါတွင်မျှ သက်သေမခံနိုင်ပေ။ မပြောထားသည့် သွယ်ဝိုက်သော ဆိုလိုရင်းမှာ ဤလူစားမျိုးသည် ဘုရားသခင်၏ မျက်မှောက်တော်တွင် အသက်မရှင်ပေ။ သင်သည် ဘုရားသခင်၏ မျက်မှောက်တော်တွင် အသက်မရှင်ပါက၊ အသက်ဝင်ရောက်မှုမရှိသကဲ့သို့ ဘုရားသခင်၏ သက်သေခံ မဟုတ်ပါက သူသည် သင့်ကို သူ၏ နောက်လိုက်များထဲမှ တစ်ဦးအဖြစ် အသိအမှတ်ပြုလိမ့်မည်လော။ အသိအမှတ်ပြုလိမ့်မည် မဟုတ်ပေ။ ဘုရားသခင်သည် သင်၏ တာဝန်ကို လုပ်ဆောင်ရန် အခွင့်အရေး ပေးပြီးဖြစ်ကာ သင်သည် ထိုတာဝန်ကို လုပ်ဆောင်ရန် လိုလားနေသော်လည်း အချိန်ကြာမြင့်စွာ သူ့ကို ယုံကြည်ပြီးနောက်တွင်ပင် သင်သည် သူ့ကို သက်သေမခံနိုင်ကြောင်းကို သင်၏ အပြုအမူမှတစ်ဆင့် သူ မြင်ပြီးဖြစ်သည်။ သင်သည် စစ်မှန်သည့် အတွေ့အကြုံဆိုင်ရာ အသိပညာမရှိရုံမက သင်၏ အယူအဆများနှင့် စိတ်ကူးများအတိုင်းလည်း အသက်ရှင်သည်။ သင်သည် သမ္မာတရား စစ်မှန်မှု မရှိသကဲ့သို့ ဘုရားသခင်၏ မျက်မှောက်တွင် အသက်မရှင်ပေ။ ဘုရားသခင်က သင့်ကို စမ်းသပ်မှုတစ်ခု ပေးပါက သင်သည် သည်းမခံနိုင်ပေ။ သူသည် သင့်ကို ပြုပြင်ပါက သင် မခံနိုင်ပေ။ သင့်ကို သူ တရားစီရင်ကာ ပြစ်တင်ဆုံးမပါက မိမိတာဝန်များအပေါ် သင် လက်လျှော့လိုက်ပြီး စိတ်တိုသည်။ သူက “ဤလူသည် မည်သူမျှ မထိဝံ့သည့် ကျားတစ်ကောင်ကဲ့သို့ ဖြစ်သည်။ ငါ၏ အလုပ်ကိုလုပ်ရန် ငါ သွားသည့်နေရာတိုင်း၊ ငါ စကားပြောသည့်နေရာတိုင်းတွင် ဤလူသည် နောက်လိုက်ရန် မထိုက်တန်၊ ငါနှင့် အတူရှိရန် မထိုက်တန်”ဟု တွေးလိမ့်မည်။ အဘယ်ကြောင့် ဤသို့ သူပြောမည်နည်း။ အဘယ်ကြောင့်ဆိုသော် ဤလူစားမျိုးသည် သမ္မာတရားကို နားမလည်သောကြောင့်၊ သဘောပေါက်နားလည်မှုစစ်စစ် မရှိသောကြောင့်၊ စစ်မှန်သည့် အတွေ့အကြုံများမရှိသလို ဘုရားသခင်၏ ရည်ရွယ်ချက်များကို နားမလည်သောကြောင့်ဖြစ်သည်။ ဘုရားသခင်၏ ရည်ရွယ်ချက်များကို နားမလည်ပါက သူနှင့် သဟဇာတဖြစ်နိုင်သလော။ သူ၏ ရည်ရွယ်ချက်များကို နားမလည်ပါက ယင်းကို သဘောပေါက်နားလည်နိုင်သလော။ သမ္မာတရားကို လက်ခံနိုင်သလော။ ပြောရန် ခက်၏။ ပြီးလျှင် ဤအရာများသည် မသိရသည့် အရေအတွက်များသာ ဖြစ်သည်။ ထို့ကြောင့် ဤလူစားမျိုးသည် ဘုရားသခင်နှင့်အတူ ရှိပါက ဘုရားသခင်နှင့် ပတ်သက်၍ အရာရာ၌ သံသယရှိလိမ့်မည်ဖြစ်ပြီး သူ့ကို သဘောပေါက်မည်မဟုတ်၊ ထိုအခါ ယင်းက အချိန်တိုင်းတွင် ဘုရားသခင်နှင့် ပတ်သက်၍ အထင်လွဲမှုမျိုးစုံ၊ မကျေနပ်မှုမျိုးစုံနှင့် ဝေဖန်သုံးသပ်မှုမျိုးစုံတို့ကို ဖြစ်စေမည် ဖြစ်သည်။ အဆုံးတွင် ဤအရာက သစ္စာဖောက်ခြင်းကို ဖြစ်စေမည်။ ဘုရားသခင်သည် သူ့ကို သစ္စာဖောက်သည့် တစ်စုံတစ်ဦးကို လိုချင်နိုင်မည်လော။ ၎င်းတို့ကို ဘုရားသခင်က သူ၏ နောက်လိုက်များ ဖြစ်ခွင့်ပေးနိုင်မည်လော။ ပေးနိုင်မည်မဟုတ်။ သင့်ကို သူ၏ နောက်လိုက်များထဲမှ တစ်ဦးအဖြစ် ဘုရားသခင် လက်ခံသည်ကို သင်လိုချင်ပါက ပထမဦးစွာ အသက်ဝင်ရောက်မှုကို သင် အာရုံစိုက်ရမည်။ မိမိကိုယ်ကို သိနားလည်ခြင်း၊ သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားနိုင်ခြင်း၊ သင်၏ တာဝန်ကို ထိန်းသိမ်းနိုင်စွမ်း ရရှိခြင်းနှင့် ဘုရားသခင်၏ သတ်မှတ်ချက်များအတိုင်း သင်၏ တာဝန်ကို ကောင်းမွန်စွာ ဖြည့်ဆည်းခြင်းအားဖြင့် အစပြုရမည်။ ယင်းမှာ ပထမအချက် ဖြစ်သည်။ အသက်ဝင်ရောက်မှုကို အာရုံစိုက်ခြင်းသည် သင်၏ တာဝန်ကို ကောင်းစွာလုပ်ဆောင်ခြင်းအတွက်ဖြစ်သည်။ ယင်းမှာ ဤအရာနှင့်ပတ်သက်သည့် အခြေခံအကြောင်းအရာ ဖြစ်သည်။ သင်သည် သင်၏ တာဝန်ကို လုပ်ဆောင်ခြင်းမှ အသက်ဝင်ရောက်မှုကို စတင်လိုက်စားသင့်ပြီး အသက်ဝင်ရောက်မှုမှ သင်၏အသက်တာ တဖြည်းဖြည်း ကြီးထွားပြီး သမ္မာတရားနှင့် ပတ်သက်၍ စစ်မှန်သည့် အတွေ့အကြုံရှိသည့်၊ ဝိညာဉ်ရင့်ကျက်မှု ရှိသည့်အဆင့်တစ်ခုထိ သင် ရောက်သည်အထိ သမ္မာတရားကို နည်းနည်းချင်း နားလည်ကာ ရရှိသင့်သည်။ ထို့နောက် သင်သည် မည်သည့် လူ၊ အဖြစ်အပျက် သို့မဟုတ် အမှုအရာဖြင့်မျှ ဘောင်ခတ်ခံရခြင်း၊ သို့မဟုတ် နှောင့်ယှက်ခံရခြင်း မရှိဘဲ မိမိတာဝန်ကို လုပ်ဆောင်နိုင်ရန်အလို့ငှာ၊ လက်တွေ့လုပ်ဆောင်မှု စည်းမျဉ်းမျိုးစုံကို သင် ကျွမ်းကျင်ပိုင်နိုင်သင့်သည်။ ဤသို့ဖြင့် သင်သည် ဘုရားသခင်၏ မျက်မှောက်တွင် တဖြည်းဖြည်း အသက်ရှင်လိမ့်မည်။ သင်သည် မည်သည့် လူ၊ အဖြစ်အပျက် သို့မဟုတ် အမှုအရာမျှဖြင့် နှောင့်ယှက်ခံရလိမ့်မည် မဟုတ်ဘဲ သမ္မာတရားနှင့် ပတ်သက်၍ အတွေ့အကြုံ ရှိလိမ့်မည်။ သင်၏ အတွေ့အကြုံ သာ၍ အလျှံပယ် ဖြစ်လာသည်နှင့်အမျှ သင်သည် ဘုရားသခင်ကို သာ၍ သက်သေခံနိုင်လေဖြစ်မည်ဖြစ်ပြီး ဘုရားသခင်ကို သင် သာ၍ သက်သေခံနိုင်သည်နှင့်အမျှ သင်သည် တဖြည်းဖြည်း အသုံးဝင်သော လူတစ်ဦး ဖြစ်လာလိမ့်မည်။ သင်သည် အသုံးဝင်သော လူတစ်ဦး ဖြစ်လာသည့်အခါ ဘုရားအိမ်တော်၌ လက်ခံနိုင်သည့် စံနှုန်းတစ်ခုအထိ မိမိ၏တာဝန်ကို လုပ်ဆောင်နိုင်လိမ့်မည်၊ အဖန်ဆင်းခံတစ်ဦးနေရာတွင် ရပ်တည်နိုင်လိမ့်မည် ဖြစ်ပြီး ဘုရားသခင်၏ အစီအစဉ်များနှင့် စီစဉ်ညွှန်ကြားချက်များကို ကျိုးနွံနာခံနိုင်လိမ့်မည်ဖြစ်ကာ ခိုင်ခိုင်မာမာ ရပ်တည်နိုင်လိမ့်မည်။ ဤလူစားမျိုးသည်သာ ဘုရားသခင်၏ အသိအမှတ်ပြုခြင်းခံရသည့် လက်ခံနိုင်ဖွယ် အဖန်ဆင်းခံတစ်ဦး ဖြစ်သည်။ ထို့နောက်တွင် သင့်ကို ဘုရားပေးထားသမျှအားလုံးနှင့် သင် ထိုက်တန်လိမ့်မည်။

သမ္မာတရား လက်တွေ့ကျမှုထဲသို့ ဝင်ရောက်ခြင်းအတွက် အဓိကအချက်မှာ အဘယ်နည်း။ သင်သည် သမ္မာတရားအား မည်သို့ လက်တွေ့လုပ်ဆောင်ရမည်ကိုလည်းကောင်း၊ စည်းမျဉ်းနှင့်ညီသော နည်းလမ်းဖြင့် ကိစ္စရပ်များအား မည်သို့ ကိုင်တွယ်ရမည်ကိုလည်းကောင်း သင်ယူရမည်။ ကျမ်းသစ္စာ အမြဲ ကျိန်ဆိုပြီး မိမိ၏အလိုဆန္ဒကို ဖော်ပြခြင်းသည် အဘယ်အသုံးဝင်သနည်း။ သင်သည် အမြဲ ကျမ်းသစ္စာ ကျိန်ဆိုပြီး သင်၏ အလိုဆန္ဒကို ဖော်ပြသော်လည်း သမ္မာတရားကို လက်တွေ့မလုပ်ဆောင်နိုင်ဆဲဖြစ်ပါက ယင်းသည် လုံးဝ အသုံးမဝင်ပေ။ အရေးအပါဆုံး၊ အစစ်မှန်ဆုံးသော အရာမှာ သင်၏ တာဝန်ကို လုပ်ဆောင်ခြင်း လုပ်ငန်းစဉ်တွင် သင်၏ တာဝန်ကို လုပ်ဆောင်သည့်အချိန်၌ သင့်ထံ ပေါ်လာသည့် ပြဿနာအမျိုးမျိုးကို ဖြေရှင်းရန်နှင့် သင်၏ တာဝန်အပေါ် သင်၏ မှားယွင်းသည့် သဘောထားများကို ပြောင်းလဲပစ်ရန် သမ္မာတရားကို ရှာဖွေခြင်းမှတစ်ဆင့် အသက်ဝင်ရောက်မှုကို စွမ်းဆောင်ရရှိဖို့ ဖြစ်သည်။ အသက်ဝင်ရောက်မှုရှိသည်ဆိုသည်မှာ မည်သည့်အရာကို ဆိုလိုသနည်း။ အသက်ဝင်ရောက်မှုရှိခြင်းသည် သမ္မာတရားနှင့် ပတ်သက်၍ အတွေ့အကြုံနှင့် အသိပညာတို့ ရှိခြင်းနှင့် ထိုသမ္မာတရားကို မှန်ကန်စွာ လက်တွေ့လုပ်ဆောင်နိုင်ခြင်း ဖြစ်သည်။ ယခုအချိန်တွင် သင်တို့အားလုံး အသက်ဝင်ရောက်မှု ရှိကြသလော။ ဘုရားသခင်ကို သင်တို့ သက်သေခံနိုင်ကြသလော။ အချိန်အများစုတွင် အယူဝါဒအပေါ် ဖက်တွယ်ထားကြသေးသည် မဟုတ်လော။ သမ္မာတရားနှင့် ပတ်သက်၍ အသိပညာ၊ သို့မဟုတ် အတွေ့အကြုံ တကယ်မရှိဘဲ အယူဝါဒတွင် သင်တို့ ရပ်တန့်နေကြသည် မဟုတ်လော။ သင်သည် သမ္မာတရားနှင့် သက်ဆိုင်သည့် စစ်မှန်သော အတွေ့အကြုံနှင့် အသိပညာတို့ မရရှိနိုင်ပါက ဘုရားသခင်ကို သက်သေမခံနိုင်ပေ။ အချိန်အများစုတွင် သင်၏ အသိပညာသည် အာရုံအသိသာဖြစ်သည်။ ဘုရားသခင်က တစ်ခုသောအရာကို ပြောချိန်တွင် ယင်းက သင့်အဖို့ သမ္မာတရားဖြစ်သည့်အလားဖြစ်ကာ သူက အခြားအရာတစ်ခု ပြောသည့်အခါ ယင်းသည်လည်း သမ္မာတရား ဖြစ်သည့်အလား ဤအရာရော၊ အခြားအရာပါ နှစ်ခုလုံး မှန်သည်ဟု ခံစားလျက် သင်သည် မတင်မကျဖြစ်နေသည်။ ဘုရားသခင်၏ နှုတ်ကပတ်တော်အားလုံး သမ္မာတရားဖြစ်သည့်အလား သင် ခံစားရပြီး ယင်းတို့ကို အာမင်ထူးကာ ချီးမွမ်းသော်လည်း မိမိကိုယ်ကို ထိုနှုတ်ကပတ်တော်များနှင့်ယှဉ်၍ ချိန်ဆအကဲဖြတ်နိုင်ခြင်း မရှိချေ။ အမှုအရာများကို လုပ်ဆောင်သည့်အခါ သင်သည် ရှုပ်ထွေးဆဲဖြစ်ပြီး သင်၏ ပြဿနာများကို ဖြေရှင်းရန် မည်သည့် သမ္မာတရားများ အသုံးပြုရမည်ကို မသိချေ။ သင်တို့အများစုသည် ဤအခြေအနေတွင် ရှိကြသည် မဟုတ်လော။ သင်တို့သည် အယူဝါဒအကြောင်း များစွာ နားလည်ပြီး များစွာ ပြောနိုင်သော်လည်း သင်တို့၏ လက်တွေ့ဘဝများတွင် ယင်းကို အသုံးမပြုနိုင်ချေ။ သမ္မာတရားအား မည်သို့ လက်တွေ့လုပ်ဆောင်ရမည်ကို သင်တို့ မသိကြသေးသကဲ့သို့ ဘုရားနှုတ်ကပတ်တော်များကို သင်တို့၏ လက်တွေ့ဘဝများတွင် မည်သို့ ကျင့်သုံးရမည်ကို မသိကြချေ။ ပြီးလျှင် သင်တို့ကို မည်သည့်အရာ ကျရောက်သည်ဖြစ်စေ၊ သင်တို့၏ ပြဿနာများကို ဖြေရှင်းရန် သမ္မာတရားအား မည်သို့ ရှာဖွေရမည်ကို မသိချေ။ ဤသည်မှာ သင်တို့၏ ဝိညာဉ်ရင့်ကျက်မှု အလွန်နည်းပါးသောကြောင့် ဖြစ်သည်။ သင်တို့သည် ဘုရားနှုတ်ကပတ်တော်များအား သင်တို့၏ လက်တွေ့ဘဝများတွင် မည်သို့ တွေ့ကြုံကာ လက်တွေ့လုပ်ဆောင်ပြီး ကျင့်သုံးရမည်ကို သိသည့်အခါ၊ တစ်စုံတစ်ရာ သင်တို့ထံ ကျရောက်ပြီးသည့်နောက်တွင် ပြဿနာများကို ဖြေရှင်းရန် သမ္မာတရားအား မည်သို့ရှာဖွေရမည်ဆိုသည်ကို သင်တို့ သိသည့်အခါ သင်တို့၏ အသက်တာများ ကြီးထွားလာလိမ့်မည်။ သမ္မာတရားအား မည်သို့ လက်တွေ့လုပ်ဆောင်ရမည်ကို သိခြင်းသည် သင်၏ အသက်တာ ကြီးထွားနေသည့် လက္ခဏာဖြစ်သည်။ တစ်နေ့နေ့တွင် ပြဿနာများကို သမ္မာတရားဖြင့် သင် ဖြေရှင်းနိုင်သည့်အခါ၊ ဘုရားသခင်နှင့်ဆိုင်သည့် အသိအချို့ သင်ရှိသည့်အခါ ဘုရားသခင်နှင့်ဆိုင်သည့် သင်၏ စစ်မှန်သော သိမြင်မှုကို မျှဝေခြင်းမှတစ်ဆင့် သူ၏ အမှုတော်၊ သူ၏ သန့်ရှင်းကာ ဖြောင့်မတ်သည့် စိတ်သဘောထား၊ သူ၏ အနန္တတန်ခိုးနှင့် ဉာဏ်ပညာတို့ကို သင် သက်သေခံနိုင်သည့်အခါ ဘုရားသခင်ကို သင် အမှန်တကယ် သက်သေခံနိုင်လိမ့်မည်ဖြစ်ပြီး ဘုရားသခင်၏ အသုံးပြုခြင်းခံရရန် အရည်အချင်း ပြည့်မီလိမ့်မည်။ သင်သည် အယူဝါဒအကြောင်း များစွာနားလည်ပြီး တစ်နေ့လုံး ပြောနိုင်သော်လည်း သင်၏ ကိုယ်ပိုင် ပြဿနာများနှင့် ဆက်နွှယ်သည့် မည်သည့်အရာကိုမျှ သင် မဖြေရှင်းနိုင်ပါက၊ သို့မဟုတ် ယင်းတို့ကို မည်သို့ဖြေရှင်းရမည်ကို မသိပါက ယင်းက သင်နားလည်သည့် အရာများသည် သမ္မာတရား မဟုတ်ကြောင်း၊ ယင်းတို့သည် စကားများနှင့် အယူဝါဒများသာဖြစ်ကြောင်း သက်သေပြပေသည်။ သင်သည် အချို့သော အယူဝါဒကို အလွန်လက်တွေ့ကျစွာ ပြောဆိုနိုင်လျှင်ပင် အမှန်တွင် ဤသည်မှာ အာရုံအသိဖြစ်သော အသိပညာသာ ဖြစ်သည်။ ယင်းသည် ဆင်ခြင်တုံတရားကို မရရှိသေးချေ။ လူတို့သည် သင်ကဲ့သို့ တူညီသည့် ခံစားချက်များ ရှိလျက် သင့်ကို နားထောင်ပြီးနောက် တည်ဆောက်ခြင်းခံရကာ ၎င်းတို့နှင့်ပတ်သက်၍ သင်၏ အသိပညာသည် အချို့သော ရလဒ်များကိုပင် စွမ်းဆောင်ရရှိနိုင်သော်လည်း သင်သည် ထိုအရာနှင့် ပတ်သက်၍ အလွန်ရှင်းလင်းစွာ မပြောနိုင်သေးသကဲ့သို့ ပြဿနာများကို လုံးဝ မဖြေရှင်းနိုင်ချေ။ ဤအရာက သင်ပြောဆိုပြီးဖြစ်သည့် အယူဝါဒများသည် အာရုံအသိဖြစ်သော အသိပညာမျှသာ ဖြစ်ကြောင်း သက်သေပြပေသည်။ သင်သည် သမ္မာတရား လက်တွေ့ကျမှုထဲသို့ ဝင်ရောက်ပြီးရန် မဆိုထားနှင့် ယင်းတို့သည် သမ္မာတရား လက်တွေ့ကျမှုဖြစ်သည်ဟု သင် ပြော၍ မရပေ။ ယခုတွင် စကားများနှင့် အယူဝါဒများအကြောင်း ပြောဆိုခြင်း ပြဿနာကို သင်မည်သို့ဖြေရှင်းရမည်နည်း။ ယင်းမှာ သင်၏ တာဝန်ကို သင် ထမ်းဆောင်သည့်အခါတွင် သင့်အထဲတွင် ထုတ်ဖော်ပြသည့် ဖောက်ပြန်ပျက်စီးမှု အမျိုးမျိုးနှင့် ပတ်သက်၍ သုံးသပ်ရန်၊ သင် ကြုံရသည့် ပြဿနာတိုင်း၏ ဇာစ်မြစ်များအပေါ် သုံးသပ်ပြီးနောက် သမ္မာတရားကို ရှာဖွေရန်နှင့် သင် ထုတ်ဖော်ပြပြီးဖြစ်သည့် ဖောက်ပြန်ပျက်စီးသော စိတ်သဘောထားကို လုံးလုံးလျားလျား ဖြေရှင်းရန် ဘုရားနှုတ်ကပတ်တော်များကို အသုံးပြုဖို့ လိုအပ်ပေသည်။ သင့်ထံမှ ထုတ်ဖော်သည့်အရာများသည် မာနထောင်လွှားမှုနှင့် မိမိကိုယ်ကို မှန်ကန်သည်ဟု မှတ်ယူခြင်း ဖြစ်သည်ဖြစ်စေ၊ မလိမ့်တပတ်လုပ်ခြင်းနှင့် လှည့်ဖြားခြင်းတို့ ဖြစ်သည်ဖြစ်စေ၊ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ကောင်းခြင်း ဖြစ်သည်ဖြစ်စေ၊ ဝတ်ကျေတမ်းကျေဖြစ်ခြင်းနှင့် ဘုရားသခင်ကို လိမ်ညာခြင်းဖြစ်သည်ဖြစ်စေ ဤဖောက်ပြန်ပျက်စီးသော စိတ်သဘောထားများကို ရှင်းလင်းစွာ သင် မြင်သည်အထိ သုံးသပ်ရမည်။ ဤသို့ဖြင့် သင်၏ တာဝန်ကို သင် လုပ်ဆောင်သည့်အခါတွင် မည်သည့် ပြဿနာများ တည်ရှိသည်ကိုလည်းကောင်း ကယ်တင်ခြင်းကို ရရှိခြင်းမှ သင် မည်မျှအလှမ်းဝေးသည်ကိုလည်းကောင်း သင်သိလိမ့်မည်။ သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို သင် ရှင်းလင်းစွာ မြင်နိုင်သည့်အခါမှသာ သင်၏ တာဝန်တွင် အခက်အခဲများနှင့် အတားအဆီးများ မည်သည့်နေရာတွင် တည်ရှိသည်ကို သင် သိနိုင်လိမ့်မည်။ ထိုအခါမှသာ ပြဿနာများကို ယင်းတို့၏ အရင်းအမြစ်အထိ သင် ဖြေရှင်းနိုင်လိမ့်မည်။ ဥပမာအားဖြင့် သင်၏ တာဝန်ကို လုပ်ဆောင်ခြင်းအတွက် သင် တာဝန်ယူရမည့်အစား သင်၏ အလုပ်တွင် ဆုံးရှုံးမှုများ ဖြစ်စေလျက် အမြဲ ဝတ်ကျေတမ်းကျေပြုမူသော်လည်း သင်၏ သိက္ခာကိုမူ သင် ဂရုစိုက်သောကြောင့် သင်သည် သင်၏ အခြေအနေနှင့် အခက်အခဲများအကြောင်းကို ပွင့်ပွင့်လင်းလင်း မိတ်သဟာယပြုရန် သို့မဟုတ် မိမိကိုယ်ကို စိတ်ဖြာလေ့လာခြင်းနှင့် မိမိကိုယ်ကို သိခြင်းအား လက်တွေ့လုပ်ဆောင်ရန် လိုလားရမည့်အစား အမှုအရာများကို ဝတ်ကျေတမ်းကျေ ကိုင်တွယ်ဖြေရှင်းရန် ဆင်ခြေများအမြဲ ရှာနေသည်ဆိုပါစို့။ ဤပြဿနာကို သင် မည်သို့ ဖြေရှင်းသင့်သနည်း။ ဘုရားသခင်ထံ ဆုတောင်းပြီး “အို ဘုရားသခင်၊ ကျွန်ုပ် ထိုသို့စကားပြောဆိုပါက ကျွန်ုပ်သည် ကိုယ့်သိက္ခာကိုယ် ကာကွယ်ဖို့သာ ဖြစ်ပါသည်။ ကျွန်ုပ်၏ ဖောက်ပြန်ပျက်စီးသော စိတ်သဘောထားက စကားပြောနေခြင်း ဖြစ်ပါသည်။ ကျွန်ုပ် ထိုသို့ စကားမပြောသင့်ပါ။ ကျွန်ုပ် ကိုယ့်ကိုယ်ကိုယ် ဖွင့်ဟရမည်၊ ကိုယ့်ကိုယ်ကိုယ် ဖွင့်ချရမည်ဖြစ်ပြီး ကျွန်ုပ် စိတ်နှလုံး၏ မှန်ကန်သော အတွေးများကို ထုတ်ပြောရပါမည်။ ကျွန်ုပ်သည် ကိုယ့်ဝင့်ဝါမှုကိုယ် ဖြည့်ဆည်းခြင်းထက် အရှက်တရားနှင့် သိက္ခာဆုံးရှုံးခြင်းတို့ကို ခံလိုက်ချင်ပါသည်။ ဘုရားသခင်ကိုသာ ကျွန်ုပ် စိတ်ကျေနပ်စေချင်ပါသည်”ဟု ပြောဆိုလျက် မိမိကိုယ်ကို သုံးသပ်ရမည်။ ဤသို့ဖြင့် သင့်ကိုယ်သင် ပုန်ကန်ကာ သင့်စိတ်နှလုံး၏ စစ်မှန်သော အတွေးများကို ထုတ်ပြောသည့်အခါ သင်သည် ရိုးသားသော လူတစ်ဦးဖြစ်ခြင်းကို လက်တွေ့လုပ်ဆောင်နေသည့်အပြင် သင်၏ ကိုယ်ပိုင် အလိုဆန္ဒအတိုင်း ပြုမူနေခြင်း သို့မဟုတ် သင်၏ သိက္ခာကို ကာကွယ်နေခြင်း မဟုတ်ပေ။ သင်သည် ဘုရားနှုတ်ကပတ်တော်များကို လက်တွေ့လုပ်ဆောင်နိုင်သည်၊ ဘုရားသခင်၏ ရည်ရွယ်ချက်များအတိုင်း သမ္မာတရားကို လက်တွေ့လုပ်ဆောင်နိုင်သည်၊ မိမိတာဝန်ကို စိတ်ထက်သန်စွာ ကောင်းကောင်းမွန်မွန် ဖြည့်ဆည်းနိုင်ပြီး သင်၏ တာဝန်များကို လုံးဝ ဖြည့်ဆည်းနိုင်ပေသည်။ ထိုသို့ဖြင့် သင်သည် သမ္မာတရားကို လက်တွေ့လုပ်ဆောင်ပြီး မိမိတာဝန်ကို ကောင်းစွာ လုပ်ဆောင်နေသည်သာမက ဘုရားအိမ်တော်၏ အကျိုးစီးပွားများကိုလည်း ထိန်းသိမ်းနေခြင်းဖြစ်ကာ ဘုရားသခင်၏ စိတ်နှလုံးသည် ကျေနပ်အားရလေသည်။ ဤသည်မှာ တရားမျှတပြီး ဂုဏ်ယူဖွယ် အသက်ရှင်နည်းဖြစ်သည်၊ ဘုရားသခင်ရှေ့ရော၊ လူတို့ရှေ့ပါ ယူဆောင်ထိုက်ပေသည်။ ဤသည်မှာ အလွန်ကောင်းပေ၏။ ဤသို့လက်တွေ့လုပ်ဆောင်ခြင်းသည် အနည်းငယ် ခက်ခဲသော်လည်း သင်၏ အားထုတ်မှုများနှင့် လက်တွေ့လုပ်ဆောင်မှုသည် ဤဦးတည်ရာကို ရည်ရွယ်ပါက တစ်ကြိမ် သို့မဟုတ် နှစ်ကြိမ် သင် ကျရှုံးလျှင်ပင် ဧကန်မုချ အောင်မြင်လိမ့်မည်။ ပြီးလျှင် သင့်အဖို့ အောင်မြင်မှုက မည်သည့်အရာကို ဆိုလိုသနည်း။ ယင်းက သင်သည် သမ္မာတရားကို လက်တွေ့လုပ်ဆောင်သည့်အခါ စာတန်၏ချည်နှောင်မှုများမှ သင့်ကိုလွတ်မြောက်စေကာ သင့်ကိုယ်သင် ပုန်ကန်စေသည့် ခြေလှမ်းတစ်ခုဖြစ်သည့် ဤခြေလှမ်းကို သင်လျှောက်နိုင်ကြောင်းကို ဆိုလိုသည်။ ယင်းက သင်သည် ဝင့်ဝါမှုနှင့် ဂုဏ်သိက္ခာကို ဘေးဖယ်နိုင်ကြောင်း၊ သင်၏ ကိုယ်ကျိုးရှာခြင်းကို ရပ်တန့်နိုင်ကြောင်းနှင့် အတ္တကြီးပြီး စက်ဆုပ်ဖွယ်ကောင်းသော အရာများကို လုပ်ဆောင်ခြင်းမှ ရပ်တန့်နိုင်ကြောင်းကို ဆိုလိုသည်။ ဤသည်ကို သင် လက်တွေ့လုပ်ဆောင်သည့်အခါ သင်သည် သမ္မာတရားကို ချစ်သည့်သူတစ်ဦး၊ သမ္မာတရားကို တမ်းတသူတစ်ဦး၊ တရားမျှတခြင်းနှင့် အလင်းတို့ကို တမ်းတသည့်သူတစ်ဦး ဖြစ်ကြောင်း လူတို့အား ပြသသည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းအားဖြင့် သင် စွမ်းဆောင်ရရှိသည့် ရလဒ်ဖြစ်၏။ တစ်ချိန်တည်းမှာပင် သင်သည် စာတန်ကိုလည်း အရှက်ရစေသည်။ စာတန်က သင့်ကို ဖောက်ပြန်ပျက်စီးစေခဲ့သည်၊ ၎င်းက သင့်ကို သင့်ကိုယ်ကျိုးအတွက်သာ ကြည့်စေသည်၊ ၎င်းက သင့်ကို တစ်ကိုယ်ကောင်းဆန်စေသည်၊ ၎င်းက သင့်ကို သင်၏ကိုယ်ပိုင် ဂုဏ်သိက္ခာအတွက် စဉ်းစားစေသည်။ သို့သော် ယခုတွင်မူ ဤဆိုးယုတ်သော အမှုအရာများသည် သင့်ကို မချည်နှောင်နိုင်တော့ပေ၊ သင်သည် ယင်းတို့မှ လွတ်မြောက်ပြီးဖြစ်သည်၊ သင်သည် ဝင့်ဝါခြင်း၊ ဂုဏ်သိက္ခာ၊ သို့မဟုတ် သင့်ကိုယ်ပိုင် အကျိုးစီးပွားတို့၏ ထိန်းချုပ်ခြင်းကို မခံရတော့ဘဲ သမ္မာတရားကို လက်တွေ့လုပ်ဆောင်၏၊ ထို့ကြောင့် စာတန်သည် လုံးလုံးလျားလျား အရှက်ကွဲပြီး ၎င်း လုပ်ဆောင်နိုင်သည့်အရာ တစ်ခုမျှ မရှိပေ။ သို့ဆိုလျှင် သင်သည် အောင်နိုင်ပြီမဟုတ်လော။ သင်အောင်နိုင်သည့်အခါတွင် သင်သည် ဘုရားသခင်အဖို့ သင်၏ သက်သေခံချက်၌ ခိုင်မာစွာ မရပ်တည်သလော။ သင်သည် ကောင်းစွာသော တိုက်လှန်ခြင်းကို မပြုသလော။ ကောင်းစွာသော တိုက်လှန်ခြင်းကို သင်ပြုပြီးသည့်အခါ သင်သည် သင်၏စိတ်နှလုံးထဲတွင် ငြိမ်းချမ်းခြင်း၊ ဝမ်းမြောက်ခြင်းနှင့် ငြိမ်းအေးခြင်းအသိ ရှိလေသည်။ သင်သည် သင်၏စိတ်နှလုံးထဲတွင် မကြာခဏ အပြစ်တင်စွပ်စွဲခြင်းနှင့်အတူ အသက်ရှင်ပြီး ဘဝင်မကျဘဲ ငြိမ်သက်ခြင်း သို့မဟုတ် ဝမ်းမြောက်ခြင်း မရှိသည့်အပြင် အမျိုးမျိုးသော အမှုအရာများနှင့်ပတ်သက်၍ မကြာခဏ စိုးရိမ်ပူပန်ပြီး စိတ်ဆင်းရဲနေပါက ဤသည်က အဘယ်အရာကို သက်သေပြသနည်း။ သင်သည် သမ္မာတရားကို လက်တွေ့မလုပ်ဆောင်ခြင်းနှင့် ဘုရားသခင်အတွက် သင်၏ သက်သေခံချက်တွင် ခိုင်မာစွာ မရပ်တည်ခြင်းဟူသော အချက်မျှသာ ဖြစ်သည်။ သင်သည် စာတန်ဆန်သော စိတ်သဘောထားများအလယ်တွင် အသက်ရှင်သောအခါ သင်၏ ကိုယ်ပိုင်အလိုအတိုင်း ပြုမူသည်၊ သမ္မာတရားကို လက်တွေ့လုပ်ဆောင်ရန် မနှစ်သက်သည့်အပြင် သင်၏ ပန်းတိုင်များကို ဖြစ်မြောက်အောင်မြင်ရန် မည်သည့်နည်းလမ်းကိုမဆို အသုံးပြုလျက် သမ္မာတရားကိုပင် သစ္စာဖောက်သည်။ သင်သည် သင်ကိုယ်တိုင်၏ အချည်းနှီးသော ဂုဏ်၊ သိက္ခာ၊ ဂုဏ်သတင်း၊ အဆင့်အတန်းနှင့် အကျိုးစီးပွားများကိုသာ ကာကွယ်စောင့်ရှောက်သည်။ ဤသည်မှာ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းခြင်း မဟုတ်လော။ သင်သည် မိမိကိုယ်တိုင်အတွက်နှင့် သင်၏ ကိုယ်ပိုင်အကျိုးစီးပွားများအတွက် အစဉ်သဖြင့် အသက်ရှင်သောအခါ ဘဝသည် အလွန်အမင်း နာကျင်ဖွယ်ကောင်းလာသည်။ သင်၌ တစ်ကိုယ်ကောင်းဆန်သော လိုအင်ဆန္ဒများ၊ သံယောဇဉ်များ၊ ချည်နှောင်မှုများ၊ ဒွိဟများနှင့် စိတ်မသိုးမသန့်ဖြစ်ခြင်းများ အလွန်များပြားလှသည်၊ သင်၌ ငြိမ်သက်ခြင်း သို့မဟုတ် ဝမ်းမြောက်ခြင်း စိုးစဉ်းမျှ မရှိပေ။ ဖောက်ပြန်ပျက်စီးသော ဇာတိပကတိအတွက် အသက်ရှင်ခြင်းသည် အလွန်အမင်း ဒုက္ခဆင်းရဲခံစားရခြင်းမှလွဲ၍ အခြားမဟုတ်ပေ။ သမ္မာတရားကို လိုက်စားသူများမှာမူ ကွဲပြားသည်။ ၎င်းတို့ သမ္မာတရားကို ပို၍ နားလည်လေလေ၊ ပို၍ လွတ်မြောက်ပြီး လွတ်လပ်လေလေ ဖြစ်သည်၊ ၎င်းတို့ သမ္မာတရားကို ပို၍ လက်တွေ့လုပ်ဆောင်လေလေ၊ ငြိမ်သက်ခြင်းနှင့် ဝမ်းမြောက်ခြင်း ပို၍ ရှိလေလေ ဖြစ်သည်။ ၎င်းတို့ သမ္မာတရားကို ရရှိသောအခါ ၎င်းတို့သည် အလင်းထဲတွင် လုံးလုံးလျားလျား အသက်ရှင်ပြီး ဒုက္ခဆင်းရဲမှ ကင်းလွတ်လျက် ဘုရားသခင်၏ ကောင်းချီးမင်္ဂလာများကို ခံစားရလိမ့်မည်။

ယခုတွင် သင်တို့အားလုံးသည် မည်သည့် အခြေအနေတွင် အများစု အသက်ရှင်ကြသနည်း။ သင်တို့သည် အချိန်အများစုတွင် အပြုသဘောဆောင်သော အခြေအနေတွင် အသက်ရှင်ကြသလော၊ အပျက်သဘောဆောင်သော အခြေအနေတွင် အသက်ရှင်ကြသလော။ (အချိန်အများစုတွင် အပျက်သဘောဆောင်သော အခြေအနေ၌ ကျွန်ုပ်တို့ အသက်ရှင်ကြပါသည်။) အပျက်သဘောဆောင်သော အခြေအနေတွင် အမြဲ အသက်ရှင်သောသူတစ်ဦးအတွက် မိမိတို့၏ဝတ္တရားများကို လက်လျှော့ခြင်းမရှိဘဲ မိမိတို့၏တာဝန်ကို လုပ်ဆောင်ရာတွင် မဆုတ်မနစ်ကြိုးပမ်းခြင်းသည် ရိုးရှင်းသော အရာတစ်ခု မဟုတ်ချေ။ သင်တို့အားလုံးသည် မကြာခဏ အပျက်သဘောဆောင်ကြသော်လည်း၊ ဤအရာကို မည်သို့ ဖြေရှင်းရမည်ကို မသိကြချေ။ တစ်ခါတစ်ရံတွင် သင်၏ အပျက်သဘောဆောင်သော အခြေအနေများကို ဖြေရှင်းရန် သင့်အတွက် အားထုတ်မှုများစွာ လိုအပ်ပြီး အမှုအရာများက သင်၏သဘောအတိုင်း မဖြစ်သည့်အခါ တစ်ဖန် သင်သည် အပျက်သဘောဆောင်လာသည်။ သင်၏ အပျက်သဘောဆောင်ခြင်းတွင် သင်သည် အမြဲ လူးလှိမ့်နေပြီး ကြံကြံ့ခံ ရပ်တည်လိုလျှင်ပင် မရပ်တည်နိုင်ပေ။ မည်သည့်တာဝန်ကိုမျှ ကောင်းစွာ သင် မလုပ်ဆောင်နိုင်သကဲ့သို့ သင်သည် အလွန် အရည်အချင်းမပြည့်မီသည်မှာ မည်သူကမျှ သင့်ကို မကူညီနိုင်ပေ။ ဤသို့ အသက်ရှင်ခြင်းသည် ပင်ပန်းစရာဖြစ်သည် မဟုတ်လော။ (ဟုတ်ပါသည်။) သို့ဆိုလျှင် အပျက်သဘောဆောင်ခြင်း ပြဿနာကို သင် မည်သို့ အပြည့်အဝ ဖြေရှင်းရမည်နည်း။ သမ္မာတရား အချို့ကို သင် လုံးဝ နားလည်ရမည်။ သင် ပြောဆိုနိုင်သည့် အယူဝါဒ ပမာဏက သင်၏ ပြဿနာများကို ဖြေရှင်းပေးလိမ့်မည် မဟုတ်။ လူတစ်ဦးသည် သမ္မာတရားကို အမှန်တကယ် နားလည်သည်နှင့်တစ်ပြိုင်နက်၊ ပြီးလျှင် မိမိကြုံရသည့် မည်သည့် အပျက်သဘောဆောင်ခြင်းကိုဖြစ်စေ၊ အခက်အခဲများကိုဖြစ်စေ ဖြေရှင်းနိုင်သည်နှင့် တစ်ပြိုင်နက် ထိုသူအတွက် မိမိ၏တာဝန်ကို ထမ်းဆောင်ရန် အလွန် ခက်ခဲပင်ပန်းမည် မဟုတ်ချေ။ သမ္မာတရားကို ရရှိခြင်းအားဖြင့်သာ တစ်စုံတစ်ဦးသည် လွတ်လပ်ကာ လွတ်မြောက်နိုင်ပေသည်။ ယခုအခါတွင် သင်တို့အားလုံး အချို့တဲ့ဆုံးသော အရာမှာ သမ္မာတရားဖြစ်၏။ သို့သော် သမ္မာတရားကို ရရှိခြင်းသည် ညတွင်းချင်း လုပ်ဆောင်၍ရနိုင်သည့် တစ်စုံတစ်ခုသောအရာ မဟုတ်ပေ။ သင်သည် ဘုရားသခင်၏ အမှုတော်နှင့်ဆိုင်သည့် စစ်မှန်သော အသိပညာ ရှိရမည်ဖြစ်ပြီး လူတို့၏ ဖောက်ပြန်ပျက်စီးသော စိတ်သဘောထားများကို ရှင်းလင်းစွာ မြင်နိုင်ရမည်။ ဤသည်မှာ အချိန်လိုအပ်ပြီး ထိုအရာကို နားလည်ရန် သမ္မာတရားကို သင် ရှာဖွေရမည်။ သင်တို့အားလုံးသည် ဖောက်ပြန်ပျက်စီးသော စိတ်သဘောထားဖြင့် အသက်ရှင်ရခြင်းနှင့်ပတ်သက်သော စိတ်ဆင်းရဲမှုကို ခံစားနိုင်သည်၊ သင်တို့သည် ထိုအရာအပေါ် နက်ရှိုင်းသည့် သိနားလည်မှု ရှိကြသည်။ သမ္မာတရားကို နားလည်ပြီးသည့်နောက်တွင် သမ္မာတရားကို သင်တို့ လက်တွေ့လုပ်ဆောင်နိုင်ပြီး သမ္မာတရား စည်းမျဉ်းများကို လိုက်နာနိုင်သည့်အခါ သင်တို့ စိတ်နှလုံး၌ ဖြစ်ပေါ်သည့် ငြိမ်သက်ခြင်းနှင့် ပျော်ရွှင်မှုတို့ကို သင်တို့ တွေ့ကြုံပြီးပြီလော။ ထိုသို့သော အတွေ့အကြုံများစွာ သင့်ထံတွင် ရှိသလော။ ဤအတွေ့အကြုံများက အမှန်ပင် အလျှံပယ်ဖြစ်ပါက ယင်းမှာ သင်သည် သမ္မာတရား စစ်မှန်မှုကို လုံးဝ ပိုင်ဆိုင်ကြောင်း ဆိုလိုပေသည်။ သင်သည် အလင်းနှင့် ဘုရားသခင်၏ မျက်မှောက်တော်တွင် အသက်ရှင်ရသည့် ခံစားချက်ရှိလိမ့်မည်။ သင်သည် ဘုရားသခင်၏ ဉာဏ်အလင်းပေးခြင်း အနည်းငယ်ကို ရံဖန်ရံခါ မွေ့လျော်ခံစားပါက၊ သင် အလွန် ကျေနပ်အားရလိမ့်မည်။ သင်သည် လူတို့ကို မှီခိုသည့်အစား ဘုရားသခင်အပေါ် ရံဖန်ရံခါ မှီခိုပြီး ဘုရားသခင်က သင့်ကို အလင်း အနည်းငယ်၊ သင် မတွေးခဲ့မိသည့် ရှေ့ဆက်လမ်းတစ်ခု ပေးပြီး ကိစ္စရပ်ကို ကိုင်တွယ်ဖြေရှင်းထားပါက သင်သည် အလွန် ကျေနပ်အားရလိမ့်မည်။ ဤအတွေ့အကြုံငယ်လေးများ မကြာခဏ ရှိခြင်းမှာ မလုံလောက်ချေ။ သမ္မာတရားအတွက် သင် ဆက်လက် အားထုတ်ရဦးမည်ဖြစ်သည်။ တစ်ဖက်တွင် ရူပါရုံများနှင့် ပတ်သက်သည့် သမ္မာတရားများကို သင် နားလည်ရမည်၊ ဘုရားသခင်၏ အမှုတော်အပေါ် လုံးဝ ရှင်းလင်းသည့် သိနားလည်မှုတစ်ခု ရှိရမည်ဖြစ်ပြီး ဘုရားသခင်၏ စိတ်သဘောထားနှင့်ဆိုင်သည့် အသိပညာတစ်ခု အမှန်တကယ် ရှိရမည်။ ဤသို့ဖြင့် သင်၏ တာဝန်ကို သင် လုပ်ဆောင်သည့်အခါတွင် အခက်အခဲများကို တစ်ဖန် ကြုံရသည့်အခါ အနည်းဆုံးအနေဖြင့် ထိုအရာက အယူအဆများ ဖြစ်ပေါ်စေလိမ့်မည် မဟုတ်သကဲ့သို့ ပုန်ကန်ခြင်းကိုလည်း ဖြစ်စေလိမ့်မည် မဟုတ်ပေ။ ဤသည်မှာ အမှုအရာများ၏ သွင်ပြင်လက္ခဏာတစ်ခု ဖြစ်သည်။ ထို့အပြင် အသက်ဝင်ရောက်မှုအတွက် သင် အားထုတ်ရမည်။ သင့်ကိုယ်သင် သိရှိလာခြင်း၊ ရိုးသားသော လူတစ်ဦး ဖြစ်ခြင်း၊ ဘုရားသခင်ကို ကျိုးနွံနာခံရန် သင်ယူခြင်း၊ ဘုရားသခင်အပေါ် မည်သို့မှီခိုရမည်၊ သင်၏ တာဝန်ကို မည်သို့ သစ္စာစောင့်သိရမည်၊ လူမျိုးစုံတို့ကြား မည်သို့ ပိုင်းခြားသိမြင်ရမည်၊ စာတန်ကို သင် ဆက်ဆံသင့်သည့်ပုံစံ၊ မည်သည့် ဉာဏ်ပညာကို သင် ပိုင်ဆိုင်သင့်သည်၊ စသည်တို့ကဲ့သို့သော လက်တွေ့လုပ်ဆောင်ပြီး ဝင်ရောက်ရမည့် သမ္မာတရားများကို အနှစ်ချုပ်ရမည်။ သမ္မာတရား၏ ဤမတူကွဲပြားသော သွင်ပြင်လက္ခဏာများကို တွေ့ကြုံကာ ဝင်ရောက်ခြင်းအားဖြင့်သာ ဘုရားသခင်ကို သင်ကြောက်ရွံ့ပြီး မကောင်းမှုကို ရှောင်ကြဉ်နိုင်ကာ စုံလင်သော လူတစ်ဦး ဖြစ်လာနိုင်သည်။ သို့ဆိုလျှင် သမ္မာတရား စစ်မှန်မှု၏ သွင်ပြင်လက္ခဏာ မည်မျှထဲသို့ သင်တို့ ဝင်ရောက်ပြီးပြီနည်း။ သမ္မာတရား စစ်မှန်မှု၏ မည်သည့် သွင်ပြင်လက္ခဏာများထဲသို့ သင်တို့ မဝင်ရောက်ရသေးသနည်း။ သင်၏ စိတ်နှလုံးတွင် ဤဖြစ်စဉ်မှတ်တမ်းကို သင် မျက်ခြည်မပြတ် သိထားရမည်။ လက်တွေ့လုပ်ဆောင်မှုနှင့် ဆက်နွှယ်သည့် သမ္မာတရား များစွာထဲသို့ သင် ဝင်ရောက်ပြီးသည့်အခါ သင်၏ အသက်တာကြီးထွားနှင့်ပြီး ဖြစ်လိမ့်မည်ဖြစ်ကာ သင်သည် အမှန်တကယ် ဝိညာဉ်ရင့်ကျက်မှု ရှိလိမ့်မည်။ သင်၏ ဝိညာဉ်ရင့်ကျက်မှုက အဆင့်တစ်ခုထိ ကြီးထွားပြီးသည့်အခါ ဘုရားသခင်၏ စုံလင်စေခြင်းခံရသည့် လမ်းပေါ် သင် ဝင်ရောက်နိုင်လိမ့်မည်ဖြစ်ပြီး စစ်မှန်သည့် ဝိညာဉ်ရင့်ကျက်မှု ရှိလိမ့်မည်။ ဤသည်မှာ လော၍ရသည့် ကိစ္စရပ်တစ်ခု မဟုတ်၊ တစ်ကိုက်တည်းဖြင့် ဆင်တစ်ကောင်လုံးကို သင် စား၍မရနိုင်ပေ။ ယခုတွင် သင်ဖြေရှင်းရန် လိုအပ်သည့် အရေးအပါဆုံးနှင့် အရေးအကြီးဆုံးသော အရာမှာ အဘယ်နည်း။ ယင်းမှာ သင်၏ တာဝန်ကို သင် ကောင်းစွာလုပ်ဆောင်ရမည်ဖြစ်ပြီး သင်၏ တာဝန်ကို သင် လုပ်ဆောင်သည့်အခါတွင် အသက်ဝင်ရောက်မှု ရှိရမည်ဟူ၍ ဖြစ်သည်။ ဤသည်မှာ အဓိက အချက်ဖြစ်သည်။ သင်သည် အားထုတ်မှုကို သုံးစွဲရုံသုံးစွဲ၍မရ၊ ထိုအရာကို စိတ်နှစ်ထားရမည်။ ဖန်ဆင်းခံတစ်ဦး၏ တာဝန်ကို သင်လုပ်ဆောင်သည့်အခါတွင် ဘုရားသခင်သည် သင့်အား မိမိ၏ ခွန်အားစိုက်ထုတ်မှုကို ရောင်းစားခြင်းမျိုး မလုပ်စေချင်ပေ။ ထိုအစား သင်၏ ရိုးသားစစ်မှန်မှုကို သူ့အား ဆက်ကပ်စေချင်သည်။ သင်၏ တာဝန်ကို သင် လုပ်ဆောင်သည့်အခါတွင် သင်သည် အသက်ဝင်ရောက်မှု ရှိရမည်။ သင်သည် အသက်ဝင်ရောက်မှု ရှိသည့်အခါမှသာ အသက်ရှိမည်၊ အသက်ရှိသည့်အခါမှသာ ကြီးထွားနိုင်ပြီး အသက်ရှိသောသူတို့သာ သမ္မာတရား ရှိပေသည်။

၂၀၁၅ ခုနှစ်၊ သြဂုတ်လ ၁၀ ရက်


သမ္မာတရားကို လက်တွေ့လုပ်ဆောင်ခြင်းအားဖြင့်သာ သင်သည် ဖောက်ပြန်ပျက်စီးသော စိတ်သဘောထားများ၏ အချုပ်အနှောင်များကို ဖယ်ရှားပစ်နိုင်သည်

အသက်ဝင်ရောက်မှုဆိုသည်မှာ အဘယ်နည်း။ ယင်းသည် သမ္မာတရားကို နားလည်ပြီးနောက်တွင် ဘုရားသခင်အား လူတို့ သိလာသောအခါ၊ ဘုရားသခင်အား ကျိုးနွံနာခံလာသောအခါ၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ပြန်လည်သုံးသပ်ပြီး သိလာသောအခါ၊ ထိုစိတ်သဘောထားများကို ဖယ်ရှားသောအခါ၊ ဤသို့အားဖြင့် သမ္မာတရားကို လက်တွေ့လုပ်ဆောင်နိုင်သောအခါတွင် ဖြစ်သည်။ သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်ကို အမှန်တကယ် ကျိုးနွံနာခံနိုင်သောအခါ သမ္မာတရား စစ်မှန်မှုအတွင်းသို့ ဝင်ရောက်ပြီးဖြစ်သည်။ သမ္မာတရားကို လက်တွေ့လုပ်ဆောင်နိုင်သောသူတို့သည် အသက်ဝင်ရောက်မှုရှိသော သူများဖြစ်သည်။ သမ္မာတရားသည် လူတစ်ယောက်၏ အသက်ဖြစ်လာသည်နှင့်တစ်ပြိုင်နက် သူသည် လူပုဂ္ဂိုလ်၊ ဖြစ်ရပ် သို့မဟုတ် အမှုအရာတစ်ခုခု၏ ဘောင်ခတ်ခြင်းကို ခံရမည်မဟုတ်တော့ပေ။ သူသည် ဘုရားသခင်ကို အမှန်တကယ် ကျိုးနွံနာခံနိုင်လိမ့်မည်။ ဘုရားသခင်ကို အမှန်တကယ် ချစ်နိုင်လိမ့်မည်။ ဘုရားသခင်ကို အမှန်တကယ် ကိုးကွယ်နိုင်လိမ့်မည်။ ဤသည်မှာ သမ္မာတရား စစ်မှန်မှုနှင့် မှန်ကန်သော သက်သေခံချက်ကို ပိုင်ဆိုင်ခြင်း၏ အဓိပ္ပာယ်ဖြစ်သည်။ ဤသည်မှာ အသက်ဝင်ရောက်မှု၏ အဆုံးစွန်သော ရလဒ်ဖြစ်သည်။ လူတစ်ယောက်သည် နှစ်များစွာကြာသည်အထိ ဘုရားသခင်ကို ယုံကြည်သော်လည်း စာတန်ဆန်သော စိတ်သဘောထားဖြင့် အသက်ရှင်ဆဲဖြစ်ကာ မိမိ၏ ကိုယ်ပိုင်ဆန္ဒများအတိုင်း ဆောင်ရွက်လျှင်၊ ဆုတောင်းခြင်း၊ သို့မဟုတ် သမ္မာတရားအား ရှာဖွေခြင်းမရှိလျှင်၊ အနည်းငယ်မျှပင် မပြောင်းလဲဘဲ နှစ်များစွာ ယုံကြည်ခဲ့လျှင်၊ ဘာသာတရားမရှိသူတစ်ဦးနှင့် ကွာခြားမှု လုံးဝ နီးပါးမရှိလျှင် ထိုကဲ့သို့သောသူသည် အသက်ဝင်ရောက်မှုမရှိပေ။ သမ္မာတရားကို မရရှိထားသကဲ့သို့ အသက်ကိုလည်း မရရှိသေးပေ။ သင်သည် သမ္မာတရားကို မရရှိသေးလျှင် စာတန်၏ အာဏာအောက်တွင် အသက်ရှင်နေခြင်းဖြစ်သည်။ သင်သည် ဆန္ဒရှိလျှင်ပင် ဘုရားသခင်ကို မနာခံနိုင်၊ မချစ်နိုင်ပေ။ သမ္မာတရားကို လက်တွေ့မလုပ်ဆောင်နိုင်၊ သို့မဟုတ် စိတ်ဓာတ်မခိုင်မာနိုင်ပေ။ သင်သည် စိတ်ဓာတ်မခိုင်မာနိုင်လျှင် မည်သည့်အခြေအနေမျိုးတွင် သင်ပိတ်မိနေမည်နည်း။ အပျက်သဘောဆောင်သောအခြေအနေတွင် အစဉ် ပိတ်မိနေမည်မဟုတ်လော။ သင်သည် သင်၏ ပတ်ဝန်းကျင်အားဖြင့် အစဉ် စိတ်ဓာတ်ယိမ်းယိုင်နေမည်ဖြစ်ပြီး ဖယ်ရှားရှင်းလင်းခြင်းခံရမည်ကို ကြောက်ရွံ့နေမည်။ ဘုရားသခင်က မကျေမနပ်ဖြစ်မည်ကို ကြောက်ရွံ့မည်။ ဤအရာ၊ ထိုအရာများကို ကြောက်ရွံ့နေပြီး သင်၏ တာဝန်အနည်းငယ်ကို မတက်ကြွစွာ၊ တွန့်ဆုတ်စွာဖြင့် ထမ်းဆောင်နေမည်။ ကောင်းမှုအနည်းငယ်ကို ပြင်ဆင်နေလိမ့်မည်။ အခြေခံအားဖြင့် သင်သည် ဆွဲခေါ်ခံရမည်။ ဦးဆောင်ခံရမည်။ တွန်းပို့ခြင်းခံရမည်။ ပြီးလျှင် တက်ကြွပြီး မဖြစ်ခင်က ကြိုတင်စီမံတတ်သော သင်၏ အစိတ်အပိုင်းသည် အလွန်သေးငယ်လိမ့်မည်။ ထို့ကြောင့် သင့်တာဝန်ကို ထမ်းဆောင်ရာတွင် သင်ရရှိသည့် ရလဒ်များသည် ကျေနပ်ဖွယ်မရှိဖြစ်လိမ့်မည်။ ဤသို့သောလူတို့သည် ၎င်းတို့၏ စိတ်နှလုံးကို ဘုရားသခင်အား မည်သည့်အခါမျှ မပေးနိုင်ပေ။ ထို့ကြောင့် ၎င်းတို့သည် များစွာသောလူများ၊ ဖြစ်ရပ်များနှင့် အမှုအရာများအားဖြင့် ဘောင်ခတ်ခံရပြီး ချည်နှောင်ခံရသည်။ ၎င်းတို့သည် အစဉ်သဖြင့် အပျက်သဘောဆောင်သော အခြေအနေတွင် ပိတ်မိနေကြသည်။ ဤအတွက်ကြောင့် ၎င်းတို့သည် အစဉ် ပင်ပန်းသောအသက်တာကို အသက်ရှင်ကြရသည်။ ၎င်းတို့သည် ဝေဒနာကြီးမားစွာ ခံရလျက်ရှိပြီး လွတ်လပ်ခြင်း၊ လွတ်မြောက်ခြင်းကို ရှာမတွေ့နိုင်ပေ။ အချိန်အတန်ကြာပြီးနောက်တွင် ၎င်းတို့ကိုယ်တိုင်၏ စိတ်ဓာတ်အားအင်သည် ၎င်းတို့ကို ထောက်ပံ့ မပေးနိုင်တော့ပေ။ ပြီးလျှင် ၎င်းတို့သည် ဘာသာတရားမရှိသူများကဲ့သို့ စာတန်ဆန်သော စိတ်သဘောထားတစ်ခုအတွင်းတွင် နေ့စဉ် အသက်ရှင်ကြသည်။ ဘုရားသခင်အပေါ် ဤသို့သော ယုံကြည်လက်ခံမှုမျိုးသည် လူတစ်ယောက်ကို ကယ်တင်ခြင်းရရှိဖို့ ထောက်ကူပေးနိုင်သလော။ လူအချို့က “ငါသည် စိတ်အားထက်သန်သည်။ ဘုရားသခင်အတွက် အမှုအရာများကို လုပ်ဆောင်လိုစိတ်ရှိသည်။ ငယ်ရွယ်သည်။ အားအင်နှင့် စိတ်ခိုင်မာမှုရှိသည်။ အခက်အခဲများကို မကြောက်” ဟု ဆိုကြသည်။ ထိုအရာအားလုံးမှာ တစ်ခုခုအသုံးဝင်သလော။ အသုံးမဝင်ပေ။ သင်၏ အားအင်သည် မည်မျှရှိသည်ဖြစ်စေ အသုံးမဝင်ပေ။ လူတစ်ယောက်တွင်ရှိသော အနည်းငယ်သော အားမာန်က ထိုသူကို မည်မျှကြာရှည်စွာ ထောက်ပံ့ပေးနိုင်သနည်း။ သူသည် မကြာခဏပင် ကျရှုံးပြီး မှောက်မှားဦးမည်ဖြစ်သည်။ ပြီးလျှင် အပျက်သဘောဆောင်ခြင်းအတွင်းသို့ ကျရောက်သွားသောအခါ သူသည် မလှုပ်မယှက်ဖြစ်သွားလိမ့်မည်။ သင်သည် သမ္မာတရားကို နားမလည်လျှင်၊ သို့မဟုတ် စစ်မှန်သော ယုံကြည်ခြင်းမရှိလျှင် ဘုရားသခင်ကို ယုံကြည်ခြင်းက မကောင်းပေ။ သင်သည် စိတ်အားထက်သန်မှု၊ သို့မဟုတ် အားအင်သာရှိလျှင် အသုံးဝင်မည်မဟုတ်ပေ။ ထိုအရာများသည် အသက်မဟုတ်ပေ။ လူတစ်ယောက်၏ ခဏတာဖြစ်သော စိတ်အားထက်သန်မှုနှင့် စိတ်ဝင်စားမှုသာဖြစ်သည်။ လူတို့တွင် ဖောက်ပြန်ပျက်စီးသော စိတ်သဘောထားများရှိသည်။ ၎င်းတို့သည် အမျိုးသားဖြစ်စေ၊ အမျိုးသမီးဖြစ်စေ၊ အသက်ကြီးသည်ဖြစ်စေ၊ ငယ်သည်ဖြစ်စေ ၎င်းတို့အားလုံးတွင် အကျဉ်းချုံးဖြစ်သော စွမ်းအင် ပြည့်လျှံနေမှု၊ တစ်ခဏမျှဖြစ်သော စိတ်အားထက်သန်မှု၊ တစ်ခဏမျှဖြစ်သော စေ့ဆော်မှုရှိကြသည်။ ၎င်းတို့အားလုံးသည် အလွန်စိတ်ထက်သန်ပြီး၊ စိတ်လှုပ်ရှားတတ်သောအချိန်များရှိကြသည်။ သို့သော် ဤသည်မှာ တဇောက်ကန်းဖြစ်ခြင်းမှ ဖြစ်ပေါ်သော သတ္တိဖြစ်ပြီး ကြာရှည်မခံပေ။ လူတို့၏ သဘောတရားများ၊ စံများ၊ အိပ်မက်များသည် မျက်စိတစ်မှိတ်တွင် ပြိုလဲသွားလိမ့်မည်။ ပြီးလျှင် လူတို့သည် သမ္မာတရားမရှိဘဲ ခိုင်မာစွာ မရပ်တည်နိုင်ပေ။ တဇောက်ကန်း လုပ်ဆောင်ခြင်းအားဖြင့် အသက်ရှင်သောသူတစ်ယောက်သည် သူ၏ တာဝန်ကို ကောင်းစွာ ထမ်းဆောင်နိုင်သလော။ ဘုရားသခင်ကို ကျေနပ်စေနိုင်သလော။ (မကျေနပ်စေနိုင်ပါ။) ထို့ကြောင့် လူတို့သည် အသက်ဝင်ရောက်မှုရှိရမည်။ သမ္မာတရား စစ်မှန်မှုအတွင်းသို့ ဝင်ရောက်ရမည်။ “သမ္မာတရား စစ်မှန်မှုအတွင်းသို့ ဝင်ရောက်ခြင်းသည် အဘယ်ကြောင့် အလွန် အားစိုက်ရသနည်း။ အဘယ်ကြောင့် ငါသည် အရှုပ်အယှက်များစွာဖြင့် ချည်နှောင်ထားခြင်း ခံရသနည်း။ မည်သည့်အရာကို လုပ်ဆောင်သင့်သနည်း” ဟု ပြောသောသူများရှိသည်။ လူတို့သည် ဤပြဿနာကို ဖြေရှင်းရန်အတွက် မိမိတို့ကိုယ်ကို အမှီပြုနိုင်သလော။ “ငါ့တွင် စိတ်ဓာတ်အားအင်နှင့် စိတ်ခိုင်မာမှုရှိသည်။ အခက်အခဲများကို မကြောက်။ ငါသည် စိတ်ပိုင်းဖြတ်ပြီးဖြစ်သည်။ အတားအဆီးတိုင်းကို ကျော်လွှားမည်။ ဤခက်ခဲသောအရာများကို ငါ လက်ခံကြိုဆိုမည်။ မည်သည့်အရာကိုမျှ မကြောက်။ မည်မျှခက်ခဲပါစေ အဆုံးထိ ဆက်လျှောက်မည်” ဟု ပြောသောသူအချို့ရှိသည်။ ဤသည်မှာ အသုံးဝင်သလော။ ဤအရာသည် ၎င်းတို့ကို အမှန်တကယ်ပင် အနည်းငယ် ထောက်ပံ့ပေးနိုင်သည်။ သို့သော် ၎င်းတို့၏ လက်တွေ့ပြဿနာများက ဆက်လက်၍ရှိနေဦးမည်။ ပြီးလျှင် ဖောက်ပြန်ပျက်စီးသော စိတ်သဘောထားတစ်ခုက ၎င်းတို့အတွင်းတွင် အမြစ်တွယ်နေဦးမည်ဖြစ်ပြီး ပြောင်းလဲခဲ့မည် မဟုတ်ပေ။ သင်သည် အဆုံးထိ ဘုရားနောက်သို့ မလျှော့တမ်းလိုက်သော်လည်း သင်၏ အသက်စိတ်သဘောထားကို မပြောင်းလဲသေးလျှင်၊ သို့မဟုတ် သမ္မာတရား စစ်မှန်မှုအတွင်းသို့ မဝင်ရောက်သေးလျှင် ဘုရားသခင်၏ အသိအမှတ်ပြုခြင်းကို သင်ရရှိနိုင်သလော။ မရရှိနိုင်သေးပေ။ ဘုရားသခင်ကို ယုံကြည်ခြင်းသည် အဆုံးထိ မလျှော့တမ်း လုပ်ဆောင်ခြင်းရှိမရှိနှင့် မသက်ဆိုင်ပေ။ အဓိကအချက်မှာ သမ္မာတရား၊ အသက်နှင့် ဘုရားသခင်၏ အသိအမှတ်ပြုခြင်းကို သင်ရရှိနိုင်ခြင်း ရှိမရှိဖြစ်သည်။ ဤသည်မှာ အရေးကြီးဆုံးအရာဖြစ်သည်။ လူတစ်ယောက်သည် သမ္မာတရား စစ်မှန်မှုအတွင်းသို့ မဝင်နိုင်လျှင်၊ သမ္မာတရားကို သူ၏ အသက် ဖြစ်အောင်မလုပ်နိုင်လျှင် သူ၏ ပြည့်လျှံနေသော စိတ်ထက်သန်မှု၊ သို့မဟုတ် အားမာန်သည် အလွန်ကြာရှည်စွာ တည်တံ့မည်လော။ မတည်တံ့နိုင်ပေ။ လူတို့သည် သမ္မာတရားကို နားလည်ရမည်။ ဤအရာကို အစားထိုးရန်အတွက် သမ္မာတရားကို အသုံးပြုရမည်။ လူတစ်ယောက်သည် သမ္မာတရားကို လက်တွေ့လုပ်ဆောင်ရန်အတွက် သူ၏ ဖောက်ပြန်ပျက်စီးသော စိတ်သဘောထားကို ဖြေရှင်းပြီး ယုံကြည်ခြင်းနှင့် စည်းမျဉ်းများကို ပိုင်ဆိုင်သောအခါတွင် သူသည် မဆုတ်မနစ် ဇွဲလုံ့လရှိပြီး အနှောင့်အယှက်များအားလုံး ရှိသော်လည်း ဆက်လက်၍ ကြိုးစားနိုင်လိမ့်မည်။ မည်သို့သော ပတ်ဝန်းကျင်၊ အတားအဆီးများ၊ သို့မဟုတ် စုံစမ်းသွေးဆောင်မှုများပင် ကြုံရပါစေ သူသည် စာတန်ကို အောင်နိုင်ရန်အတွက် ဘုရားသခင်ကို အစဉ် အမှီပြုပြီး ဘုရားသခင်ကို ကိုးစားလိမ့်မည်။ ဤရလဒ်ကို ရရှိရန်အတွက် သင်သည် ဘုရားသခင်ရှေ့ကို မကြာခဏ လာရမည်။ ဘုရားသခင်ကို ရင်ဖွင့်ရမည်။ ဆုတောင်းရာတွင် သင်၏ အခက်အခဲများကို သူ့အား ပြောရမည်။ ပြီးလျှင် ဘုရားသခင်ကို မှန်မှန်ကန်ကန် ပြောဆိုရမည်။ ပြီးလျှင် သင်၏တာဝန်ကို လက်တွေ့ထမ်းဆောင်သောအခါ၊ သင်၏ လက်တွေ့ဘဝတွင် သမ္မာတရားကို လက်တွေ့လုပ်ဆောင်ကောင်း လုပ်ဆောင်နိုင်ရန်အတွက် မည်သို့ ဆောင်ရွက်ရမည်ကိုလည်း သင် ရှာဖွေရမည်။ သမ္မာတရားကို နားလည်သော၊ သမ္မာတရားကို သဘောပေါက်နားလည်နိုင်စွမ်း ရှိသောသူများကို သင် ရှာဖွေပြီး မိတ်သဟာယဖွဲ့ကာ ဤသို့ လုပ်ဆောင်ခြင်းမှ ဉာဏ်အလင်းပွင့်ခြင်းနှင့် တည်ဆောက်စရာ ဖြစ်ခြင်းအနည်းငယ်ကို ရရှိရမည်ဖြစ်ပြီး လက်တွေ့လုပ်ဆောင်မှု လမ်းကြောင်းတစ်ခုကို ရှာတွေ့ရမည်။ သင်သည် သမ္မာတရားကို လက်တွေ့လုပ်ဆောင်နိုင်သောအခါ သင်၏ ပြဿနာ ပြေလည်မည်မဟုတ်လော။ သင်သည် အစဉ်သဖြင့် တွန့်ဆုတ်ပြီး မိတ်သဟာယမဖွဲ့ဘဲ “တစ်နေ့တွင် ငါ၏ ဝိညာဉ်ရင့်ကျက်မှုသည် ကြီးထွားကောင်း ကြီးထွားလာမည်ဖြစ်ပြီး ငါသည် သမ္မာတရားကို အလိုအလျောက် နားလည်လာလိမ့်မည်။ ဤသို့ဆိုလျှင် ယခုအခါ ဤအရာကို ငါ ကိုင်တွယ်စရာမလို” ဟု မိမိဘာသာ စဉ်းစားလျှင် ဤသို့သော စဉ်းစားပုံမျိုးသည် မရေရာပေ။ လက်တွေ့မကျပေ။ အမှုကိစ္စများကို နှောင့်နှေးစေနိုင်သည်။ ဤပြဿနာကို သမ္မာတရားကို နားလည်သောသူများအား ရှာဖွေပြီး မိတ်သဟာယ ပြုခြင်းအားဖြင့် ဖြေရှင်းနိုင်သည်။ သင်သည် သမ္မာတရားကို သဘောပေါက်နားလည်နိုင်စွမ်းရှိလျှင် ဘုရားနှုတ်ကပတ်တော်ကို ဖတ်ခြင်းအားဖြင့်လည်း ပြဿနာကို ဖြေရှင်းနိုင်သည်။ ဤပြဿနာအား ဖြေရှင်းခြင်းကို အဘယ်ကြောင့် အလေးအနက်မထားသနည်း။ သင်သည် ဤပြဿနာကို ဖြေရှင်းရန် သမ္မာတရားကို မရှာဖွေလျှင် ပြဿနာက သူ့ဘာသာ ပျောက်ကွယ်သွားမည်လော။ ဤသည်မှာ မိုက်မဲသော အတွေးဖြစ်သည်။

ယခုအချိန်တွင် သင်တို့အပေါ်သို့ အမှုအရာများ ကျရောက်သောအခါ သမ္မာတရားကို သင်တို့ ရှာဖွေနိုင်သလော။ သင်သည် သမ္မာတရားအား မည်သို့ ရှာဖွေရမည်ကို သင်ယူပြီးပြီလော။ သင်၏ အတတ်ပညာပိုင်းဆိုင်ရာ နယ်ပယ်တွင် စည်းမျဉ်းအချို့ကို ကျွမ်းကျင်ပိုင်နိုင်အောင် လုပ်ဆောင်ခြင်းမှလွဲ၍ သင်သည် သင်ကိုယ်တိုင်၏ အသက်ဝင်ရောက်မှုနှင့် ပတ်သက်လျှင် သင်၏ အမျိုးမျိုးသော အခြေအနေများကို တိုးတက်စေခြင်း၊ သင်၏ ဖောက်ပြန်ပျက်စီးသော စိတ်သဘောထားကို ပြောင်းလဲခြင်းနှင့်ပတ်သက်လျှင် သမ္မာတရားကို ရှာဖွေနိုင်သလော။ သင်သည် စည်းမျဉ်းများကို ချိုးဖောက်သောအရာတစ်ခုကို လုပ်ဆောင်ခဲ့သောကြောင့် ပြုပြင်ခြင်းခံရသောအခါ ညည်းညူဆဲဖြစ်လျှင်၊ သင်သည် ပြုပြင်ခံရသောကြောင့် ဘောင်ခတ်ခြင်းခံရသည်ဟု ခံစားရဆဲဖြစ်လျှင်၊ သင်သည် ဖယ်ရှားရှင်းလင်းခြင်း ခံရတော့မည်ဟု တွေးပြီး သင့်ကိုယ်သင် လက်လျှော့သည်အထိ လုပ်ဆောင်ကာ အပျက်သဘောဆောင်လာပြီး ခိုကပ်လာလျှင် သင်၏ စာတန်ဆန်သော စိတ်သဘောထားသည် အလွန်ပြင်းထန်သည်မှာ သင်သည် မွန်းကျပ်နေခြင်း မဟုတ်သလော။ သမ္မာတရားကို နားလည်ခြင်းနှင့်ပတ်သက်သောအခါ လူတို့၏ အခက်အခဲများသည် အလွန်များပြားပြီး ကြီးမားသည်။ ပြဿနာများကို ၎င်းတို့ ကြုံရသောအခါ ၎င်းတို့၏ အပျက်သဘောဆောင်သော အပိုင်းတို့သည် အလွန်အလျင်မြန်စွာ၊ ကြာရှည်စွာ ထွက်ပေါ်လာသည်။ ပြီးလျှင် ၎င်းတို့သည် သမ္မာတရားကို အလွန်နှေးကွေးစွာ၊ နည်းပါးစွာ လက်တွေ့လုပ်ဆောင်သည်။ လူတို့သည် အချို့သော ပတ်ဝန်းကျင်တို့ကို ကြုံရသောအခါ သို့မဟုတ် အခြားလူများထံမှ အကြည့်တစ်မျိုးမျိုးကို သတိထားမိသောအခါ၊ သို့မဟုတ် အချို့သောစကားများ ပြောသည်ကို ကြားသောအခါ၊ သို့မဟုတ် သတင်းအချက်အလက်တစ်ခုခုကို သိရသောအခါတွင် အချိန်နှင့်နေရာက မည်သို့ရှိသည်ဖြစ်စေ အပျက်သဘောဆောင်သောအရာများက ၎င်းတို့ထဲတွင် ထွက်ပေါ်လာမည်။ ဤအရာတို့သည် ဖောက်ပြန်ပျက်စီးသော စိတ်သဘောထားတစ်ခု၏ သဘာဝအလျောက် ထုတ်ဖော်ခြင်းများ ဖြစ်သည်။ ဤအရာက အဘယ်အရာကို သက်သေပြသနည်း။ လူသားဘဝအတွင်းတွင် သမ္မာတရား၏ အရိပ်အယောင်မရှိဆိုသည်ကို သက်သေပြသည်။ လူတို့ထံမှ သဘာဝအလျောက် ထုတ်ဖော်သော အစီအစဉ်တကျ မရှိသောအရာများကို သင်၏ ခေါင်းထဲတွင် စဉ်းစားသည်ဖြစ်စေ၊ သင်၏ နှုတ်မှ ပြောသည်ဖြစ်စေ၊ သင်လုပ်ဆောင်ရန် ရည်ရွယ်သည့်၊ စီစဉ်ထားသည့်အရာတစ်ခုခုဖြစ်စေ၊ ရည်ရွယ်၍ လုပ်ဆောင်သောအရာဖြစ်စေ၊ မရည်ရွယ်ဘဲ လုပ်ဆောင်သောအရာဖြစ်စေ ဤအရာအားလုံးသည် သင်၏ ဖောက်ပြန်ပျက်စီးသော စိတ်သဘောထားဖြင့် ဆက်နွှယ်နေသည်။ လူတို့၏ ဖောက်ပြန်ပျက်စီးသော စိတ်သဘောထားများသည် မည်သည့်နေရာမှ ထုတ်ဖော်သနည်း။ လူတို့၏ ဖောက်ပြန်ပျက်စီးသော စိတ်သဘောထားများသည် ၎င်းတို့၏ စာတန်ဆန်သော သဘာဝမှ ထုတ်ဖော်ကာ ဤသည်မှာ အရင်းအမြစ်ဖြစ်သည်ဟု သေချာပေါက်ဆိုနိုင်သည်။ လူတို့ထံမှ ထုတ်ဖော်သော ဖောက်ပြန်ပျက်စီးသောအရာများကို စဉ်းစားကြည့်လျှင် လူတို့၌ သမ္မာတရား စစ်မှန်မှုတစ်ခုမျှမရှိ၊ ပုံမှန်လူ့သဘာဝ တစ်ခုမျှမရှိ၊ ပုံမှန်အသိစိတ်တစ်ခုမျှ မရှိဆိုသည်မှာ ရှင်းလင်းသည်။ ယခုအချိန်တွင် သင်တို့သည် မိမိတို့ကိုယ်ကို စိစစ်နိုင်သည်။ သင်တို့သည် မိမိကိုယ်ကို ပြန်လည်သုံးသပ်ခြင်းအား အရေးစိုက်ပြီး အာရုံစူးစိုက်လျှင် သင်တို့၏ ရည်ရွယ်ချက်များ၊ အတွေးများ၊ အမြင်များသည် မှန်ကန်သည်၊ မမှန်ကန်သည်ကို သိရှိနိုင်သည်။ ပြီးလျှင် ၎င်းတို့သည် သမ္မာတရားနှင့် ညီ၊ မညီကို သိရှိနိုင်သည်။ ယေဘုယျအားဖြင့် သင်တို့သည် ဤအရာများကို အနည်းငယ် ပိုင်းခြားသိမြင်နိုင်ပြီး နားလည်နိုင်လိမ့်မည်။ သို့ဆိုလျှင် ဤအရာများကို သင်တို့ နားလည်လာပြီးနောက်တွင် သင်တို့သည် ဖြေရှင်းချက်တစ်ခုအတွက် သမ္မာတရားကို ရှာဖွေနိုင်မည်လော။ သို့မဟုတ် “ငါသည် ဤသို့ စဉ်းစားလိုသည်။ ဤသို့ စဉ်းစားခြင်းသည် ငါ့အတွက် အကျိုးဖြစ်စေသည်။ အခြားလူများက ဝင်ရောက်စွက်ဖက်ခွင့်မရှိ။ ဤအရာများကို ငါက ထုတ်မပြောလျှင်၊ သို့မဟုတ် လက်တွေ့မလုပ်လျှင်၊ စဉ်းစားခြင်းသာပြုလျှင် မရသလော” ဟု စဉ်းစားလျက် ဤအရာများကို ယင်းတို့ဘာသာ ဖြစ်ပေါ်လာစေမည်လော။ ဤသို့လုပ်ဆောင်သောသူအချို့ မရှိသလော။ ဤအရာသည် မည်သည့်အရာ၏ သရုပ်သကန် ဖြစ်သနည်း။ ဤသို့စဉ်းစားခြင်းက မှားယွင်းသည်ကို ၎င်းတို့ ရှင်းလင်းစွာ သိသော်လည်း သမ္မာတရားကို မရှာဖွေကြပေ။ ဤအတွေးများကို ဘေးဖယ်မထားပေ၊ သို့မဟုတ် မပုန်ကန်ပေ။ ၎င်းတို့သည် လုံးဝ အရေးမစိုက်ဘဲ ဤသို့ ဆက်လက်စဉ်းစားပြီး လုပ်ဆောင်ကြသည်။ ဤလူတို့သည် သမ္မာတရားကို မချစ်ပေ။ ခိုင်မာစွာ မရပ်တည်နိုင်ပေ။

လူအချို့သည် တာဝန်တစ်ခုကို မထမ်းဆောင်ပေ။ မည်သူကမျှ ၎င်းတို့ကို အလေးအနက်မထားပေ။ ဤလူတို့သည် ဘုရားသခင်ကို ယုံကြည်သူများအနေဖြင့် ဘုရားနှုတ်ကပတ်တော်ကိုသာ ဖတ်လျှင်၊ အသင်းတော်အသက်တာကို အသက်ရှင်လျှင်၊ ပုံမှန်အားဖြင့် မကောင်းသောအရာများကို မလုပ်လျှင်၊ သို့မဟုတ် ဘာသာတရားမရှိသူများကဲ့သို့ အပျော်အပါး၌ မွေ့လျော်သော ပုံစံဖြင့် မပြုမူလျှင် လုံလောက်ပြီဟု ထင်ကြသည်။ ၎င်းတို့က အဆုံးတွင် ကောင်းချီးအချို့ ရရှိပြီး အသက်ရှင်၍ ကျန်ရစ်ကောင်း ကျန်ရစ်နိုင်သည်ဟု ထင်ကြသည်။ လူတို့သည် ဘုရားသခင်အပေါ် ၎င်းတို့၏ ယုံကြည်မှုတွင် ဤသို့သော လိုရာဆွဲတွေးသည့်ပုံစံမျိုးကို ကိုင်စွဲထားကြသည်။ အပေါ်ယံတွင် ၎င်းတို့သည် မည်သည့် ဆိုးဝါးသောအမှားများကိုမျှ မကျူးလွန်သော်လည်း အသက်ဝင်ရောက်မှုလုံးဝ မရှိသကဲ့သို့ သမ္မာတရား စစ်မှန်မှုတစ်ခုခုကိုလည်း မရရှိပေ။ လူတစ်ယောက်က ၎င်းတို့ကို အလေးအနက် ထားသည်နှင့်တစ်ပြိုင်နက် ၎င်းတို့သည် ပြဿနာများ၊ အားနည်းချက်များ ပြည့်နေသည်ကို သဘောပေါက်ကြသည်။ ပြီးလျှင် အပျက်သဘောဆောင်လာပြီး “အားလုံးပြီးဆုံးသွားပြီ မဟုတ်လော။ ဘုရားသခင်ကို ငါ နှစ်ချီ ယုံကြည်ခဲ့သည်။ ဤအရာမှ မည်သည့်အရာကိုမျှ ငါ မရရှိခဲ့ပေ။ ဘုရားသခင်ကို ယုံကြည်ခြင်းသည် အမှန်ပင် မလွယ်ကူသည့်ပုံစံရှိသည်” ဟု စဉ်းစားကြသည်။ ၎င်းတို့သည် အေးတိအေးစက်ဖြစ်လာပြီး သမ္မာတရားကို ကြိုးပမ်းလိုစိတ် မရှိတော့ပေ။ အချိန်အတန်ကြာပြီးနောက်တွင် ၎င်းတို့သည် အနှစ်သာရ မရှိသကဲ့သို့ ခံစားရသည်။ ၎င်းတို့သည် မျှော်လင့်ချက် ရှိရန်အတွက် သမ္မာတရားကို လိုက်စားဖို့လိုသည်ဟု ခံစားမိသည်။ ၎င်းတို့သည် မိမိတို့၏ တာဝန်ကို စတင် ထမ်းဆောင်ပြီး လူတို့သည် ၎င်းတို့အပေါ် နောက်တစ်ဖန် အလေးအနက် ထားလာကြသောအခါ နောက်ဆုံး၌ ၎င်းတို့က “လူတို့သည် သမ္မာတရားကို ပိုင်ဆိုင်ရမည်။ ဤသို့မဟုတ်လျှင် ၎င်းတို့အတွက် အမှားများလုပ်မိရန် အလွန်လွယ်ကူသည်။ သမ္မာတရားကို လူတို့ မလိုက်စားလျှင် ပြစ်မှားမှုများကို အစဉ် ကျူးလွန်ကြမည်။ ပြီးလျှင် ပြုပြင်ခြင်း ခံရမည်။ ၎င်းတို့သည် အမှုအရာများကို လုပ်ဆောင်ရန်အတွက် ၎င်းတို့၏ စိတ်အားထက်သန်မှုကို အမှီပြုလျှင်လည်း ပြုပြင်ခြင်းခံရမည်။ ငါသည် အရာရာတွင် သတိရှိရမည်။ လုံးဝ မဆင်မခြင် စကားမပြောရ၊ သို့မဟုတ် မဆောင်ရွက်ရပေ။ အမှုအရာများတွင် ဝင်မပါသင့်ပေ။ ထင်ပေါ်ခြင်းထက် ငကြောက်ဖြစ်ခြင်းက ပို၍ကောင်းသည်” ဟု ခံစားကြရသည်။ ဤသို့ လက်တွေ့လုပ်ဆောင်ခြင်းသည် လုံးဝ သင့်လျော်မှုရှိသည်၊ ယင်းတွင် မည်သူကမျှ မည်သည့်အမှားကိုမျှ ထောက်မပြနိုင်ဟု ၎င်းတို့က ထင်ကြသည်။ သို့သော် ၎င်းတို့သည် အရေးပါဆုံးသောအချက်ကို သတိမမူမိကြပေ။ သမ္မာတရားကို လိုက်စားသင့်သည်ဆိုသည့် အချက်ဖြစ်သည်။ ၎င်းတို့သည် သမ္မာတရားကို မလိုက်စားသကဲ့သို့ ၎င်းတို့၏ ကိုယ်ပိုင်အသက်ဝင်ရောက်မှုကိုလည်း မလိုက်စားကြပေ။ ဤသည်မှာ ၎င်းတို့၏ သေစေနိုင်သော ချို့ယွင်းချက်ဖြစ်သည်။ ၎င်းတို့သည် မိမိတို့၏ တာဝန်ကို ထမ်းဆောင်သောအခါ အလုပ်ကို ပြီးမြောက်အောင်လုပ်ဆောင်ခြင်းဖြင့်ပင် ကျေနပ်ကြသည်။ ၎င်းတို့၏ အလုပ် ပြီးမြောက်ရန်အတွက် အရုဏ်ဦးမှ မှောင်ရိပ်ပျိုးသည်အထိ အလုပ်လုပ်ကြသည်။ ပြီးလျှင် တစ်ခါတစ်ရံတွင် ၎င်းတို့သည် အလွန်အလုပ်ရှုပ်သည်မှာ ထမင်းနှစ်နပ်လွတ်သွားလျှင်ပင် ဂရုမစိုက်ကြပေ။ ၎င်းတို့သည် အမှန်တကယ်ပင် ဒုက္ခခံပြီး အဖိုးအခပေးဆပ်နိုင်ကြသည်။ သို့သော် ၎င်းတို့တွင် အသက်ဝင်ရောက်မှုမရှိပေ။ အချိန်တိုင်းတွင် ၎င်းတို့သည် အခြားလူများကို သတိထား ရှောင်ကြသည်။ အမှားတစ်ခုလုပ်မိပြီး ပြုပြင်ခြင်းခံရမည်ကို ကြောက်သောကြောင့် ဖြစ်သည်။ ဤသို့သော အခြေအနေမျိုးက မှန်ကန်သလော။ ဤသည်မှာ သမ္မာတရားကို လိုက်စားသောသူတစ်ယောက် ဖြစ်သလော။ လူတို့သည် အဆုံးထိ ၎င်းတို့၏ တာဝန်ကို ဤသို့ ထမ်းဆောင်လျှင် သမ္မာတရားကို ရရှိနိုင်မည်လော၊ သို့မဟုတ် သမ္မာတရား စစ်မှန်မှုအတွင်းသို့ ဝင်ရောက်နိုင်မည်လော။ (မဝင်ရောက်နိုင်ပါ။) သင်တို့ထဲတွင် ဤသို့သောလူများစွာ ရှိသည်မဟုတ်လော။ သင်တို့သည် မကြာခဏပင် ဤသို့သောအခြေအနေ၌ပင် မရှိကြသလော။ (ရှိကြပါသည်။) ဤသို့ လုပ်ဆောင်ခြင်းသည် မကောင်းသောနည်းလမ်းဖြစ်သည်၊ သင်တို့သည် အပျက်သဘောဆောင်သော အခြေအနေတွင် အသက်ရှင်နေသည်ဟု စဉ်းစားလျက် သတိရှိကြသလော။ အမှုအရာများက သင်တို့အပေါ် ကျရောက်သောအခါ သင်တို့သည် အစဉ်သဖြင့် ငကြောက်များကဲ့သို့ ပြုမူကြသည်။ လူ့အကြိုက်လိုက်သူများကဲ့သို့ အစဉ် ပြုမူကြသည်။ အစဉ်သဖြင့် အလျှော့ပေးပြီး အလယ်အလတ်လမ်းကို ယူကြသည်။ မည်သည့်အခါမျှ တစ်စုံတစ်ယောက်ကို မကျေမနပ်ဖြစ်အောင် မပြုလုပ်၊ သို့မဟုတ် အမှုအရာများထဲတွင် ဝင်မပါပေ။ မည်သည့်အခါမျှ စည်းမကျော်ပေ။ ယင်းက သင်သည် သင်၏ကိုယ်ပိုင်နေရာတွင် ရပ်နေပြီး သင်၏တာဝန်ကိုသာ ဖက်တွယ်ထားကာ သင့်ကို ခိုင်းသည့်အရာမှန်သမျှကို လုပ်ဆောင်လျက် ရှေ့တွင် ရပ်ခြင်း၊ သို့မဟုတ် နောက်တွင်ရပ်ခြင်းမရှိဘဲ အလိုက်သင့်နေနေသကဲ့သို့ ဖြစ်သည်။ ငါ့ကို ပြောလော့။ သင်သည် ဤပုံစံဖြင့် အဆုံးထိတိုင်အောင် သင်၏တာဝန်ကို မပြတ်ထမ်းဆောင်လျှင် ဘုရားသခင်၏ အသိအမှတ်ပြုခြင်းကို ရရှိနိုင်မည်ဟု ထင်သလော။ ဤသို့သော အခြေအနေမျိုးသည် အလွန်အန္တရာယ်ရှိသည်၊ ဘုရားသခင်၏ စုံလင်အောင်ပြုခြင်းကို သင် ရရှိမည် မဟုတ်ရုံသာမက ဘုရားသခင်၏ စိတ်သဘောထားကိုလည်း သင် ပုန်ကန်ပြစ်မှားမိဖို့ ဖြစ်နိုင်ခြေရှိသည်ကို သင်တို့ သတိထားမိကြသလော။ ဤသို့သော ပူခြင်းအေးခြင်း မရှိသည့်သူမျိုးက သမ္မာတရားကို လိုက်စားသလော။ ဤသို့သောသူမျိုးသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်သောသူမျိုးဖြစ်သလော။ ဤသို့သော အခြေအနေမျိုးတွင် အသက်ရှင်သောသူ တစ်ယောက်သည် လူ့အကြိုက်လိုက်သူတစ်ယောက်၏ အတွေးများကို မကြာခဏ ဖွင့်ပြပြီး သူတို့တွင်ဘုရားသခင်ကို ကြောက်ရွံ့သော စိတ်နှလုံး မရှိပေ။ လူတစ်ယောက်သည် ကောင်းသောအကြောင်းပြချက်မရှိဘဲ ကြောက်ရွံ့ခြင်းနှင့် တုန်လှုပ်ခြင်းသာ ခံစားရလျှင် ဤသည်မှာ ဘုရားသခင်ကို ကြောက်ရွံ့သော စိတ်နှလုံးဖြစ်သလော။ (မဖြစ်ပါ။) သူသည် သူ၏ အလုံးစုံကို တာဝန်ထဲသို့ နစ်မြုပ်ခြင်း၊ သူ၏ အလုပ်မှ နုတ်ထွက်ခြင်း၊ သူ၏ မိသားစုကို စွန့်လွှတ်ခြင်းတို့ကို ပြုလုပ်လျှင်ပင် သူ၏ စိတ်နှလုံးကို ဘုရားသခင်အား မပေးအပ်လျှင်၊ ဘုရားသခင်အား သတိထားရှောင်လျှင် ဤသည်မှာ ကောင်းသော အခြေအနေဖြစ်သလော။ ဤသည်မှာ သမ္မာတရား စစ်မှန်မှုအတွင်းသို့ ဝင်ရောက်သော ပုံမှန်အခြေအနေ ဖြစ်သလော။ ဤအခြေအနေနှင့်ပတ်သက်ပြီး နောင်တွင် ကြီးထွားရင့်သန်လာမည့်အရာသည် ကြောက်မက်ဖွယ် မဖြစ်သလော။ လူတစ်ယောက်သည် ဤအခြေအနေ၌ ဆက်လက်၍ ရှိနေလျှင် သမ္မာတရားကို လက်ခံရရှိနိုင်သလော။ အသက်ကို ရရှိနိုင်သလော။ သမ္မာတရား စစ်မှန်မှုအတွင်းသို့ ဝင်ရောက်နိုင်သလော။ (မဝင်ရောက်နိုင်ပါ။) သင်တို့ကိုယ်တိုင် ဤအခြေအနေကိုပင် ပိုင်ဆိုင်သည်ကို သင်တို့ သတိပြုမိသလော။ ဤအရာကို သင်တို့ သတိပြုမိသောအခါ “ငါသည် အဘယ်ကြောင့် ဘုရားသခင်ကို အစဉ် သတိထားရှောင်နေသနည်း။ အဘယ်ကြောင့် ဤသို့ အစဉ် စဉ်းစားသနည်း။ ဤသို့ စဉ်းစားခြင်းသည် အလွန်ကြောက်စရာကောင်းသည်။ ဘုရားကို ဆန့်ကျင်ပြီး သမ္မာတရားကို ငြင်းပယ်နေခြင်းဖြစ်သည်။ ဘုရားသခင်ကို သတိထားကာကွယ်နေခြင်းသည် ဘုရားသခင်ကို အတိုက်အခံလုပ်နေခြင်းနှင့် တူညီသည်” ဟု စဉ်းစားမိသလော။ ဘုရားသခင်ကို သတိထားရှောင်သည့် အခြေအနေသည် သူခိုးတစ်ယောက်ကဲ့သို့ဖြစ်သည်။ အလင်းတွင် အသက်မရှင်ဝံ့ပေ။ သင်၏ မကောင်းဆိုးဝါးဆန်သော မျက်နှာကို ဖော်ထုတ်ရမည်ကို ကြောက်ရွံ့နေသည်။ တစ်ချိန်တည်းတွင် သင်သည် “ဘုရားသခင်ကို ပေါ့ပေါ့တန်တန် ဆက်ဆံ၍ မရပေ။ သူသည် အချိန်တိုင်း၊ နေရာတိုင်းတွင် လူတို့ကို တရားစီရင်ပြီး ပြစ်တင်ဆုံးမနိုင်သည်။ မိမိက ဘုရားကို စိတ်ဆိုးစေလျှင် အခြေအနေသိပ်မဆိုးလျှင် သူသည် မိမိကို ပြုပြင်မည်။ အခြေအနေဆိုးလျှင် သင့်ကို အပြစ်ဒဏ်ပေးမည်။ သင့်ကို နာမကျန်းဖြစ်အောင် ပြုလုပ်မည်၊ သို့မဟုတ် ဒုက္ခရောက်အောင်လုပ်မည်။ လူတို့သည် ထိုအရာများကို မခံနိုင်ပေ” ဟူ၍ ကြောက်ရွံ့နေသည်။ လူတို့တွင် ဤသို့ နားလည်မှုလွဲခြင်းများ မရှိသလော။ ဤသည်မှာ ဘုရားသခင်ကို ကြောက်ရွံ့သော စိတ်နှလုံးဖြစ်သလော။ (မဟုတ်ပါ။) ဤသို့သော အခြေအနေမျိုးသည် ကြောက်မက်ဖွယ်ရာမဟုတ်သလော။ လူတစ်ယောက်သည် ဤအခြေအနေတွင် ရှိသောအခါ၊ သူသည် ဘုရားသခင်ကို သတိထားရှောင်သောအခါ၊ အစဉ်သဖြင့် ဤအတွေးများရှိသောအခါ၊ ဘုရားသခင်အပေါ်တွင် ဤသဘောထားမျိုး အစဉ်ရှိသောအခါ သူသည် ဘုရားသခင်ကို ဘုရားကဲ့သို့ ဆက်ဆံနေခြင်းဖြစ်သလော။ ဤသည်မှာ ဘုရားသခင်အပေါ် ယုံကြည်ခြင်းဖြစ်သလော။ လူတစ်ယောက်သည် ဤပုံစံဖြင့် ဘုရားသခင်ကို ယုံကြည်သောအခါ ဘုရားသခင်ကို ဘုရားကဲ့သို့ မဆက်ဆံသောအခါ ဤသည်မှာ ပြဿနာတစ်ခုမဟုတ်သလော။ အနည်းဆုံးအနေဖြင့် လူတို့သည် ဘုရားသခင်၏ ဖြောင့်မတ်သော စိတ်သဘောထားကို လက်မခံသကဲ့သို့ သူ၏ အမှုတော်၏ အမှန်တရားကိုလည်း လက်မခံပေ။ ၎င်းတို့က “ဘုရားသခင်က သနားကရုဏာထားပြီး ချစ်ခင်သည်မှာ မှန်သည်။ သို့သော်လည်း သူသည် အမျက်ဒေါသလည်း ထွက်သည်။ ဘုရားသခင်၏ အမျက်ဒေါသက လူတစ်ယောက်အပေါ် ကျရောက်သောအခါ ဘေးဒုက္ခရောက်ခြင်းပင်ဖြစ်သည်။ သူသည် လူတို့ကို အချိန်မရွေးသေအောင် ရိုက်နိုင်သည်။ သူဆန္ဒရှိသည့် မည်သူကိုမဆို ဖျက်ဆီးနိုင်သည်။ ဘုရားသခင်၏ ဒေါသကို မဆွနှင့်။ သူ၏ ဘုန်းအာနုဘော်နှင့် အမျက်ဒေါသသည် မည်သည့်ပုန်ကန်ပြစ်မှားမှုကိုမျှ ခွင့်မပြုဆိုသည်မှာ မှန်သည်။ သူနှင့် ဝေးဝေးတွင်နေလော့” ဟု စဉ်းစားကြသည်။ လူတစ်ယောက်သည် ဤသဘောထားမျိုးနှင့် ဤအယူအဆများ ရှိလျှင် သူသည် ဘုရားသခင်ရှေ့သို့ အပြည့်အဝ၊ ရိုးသားစစ်မှန်စွာ လာရောက်နိုင်သလော။ မလာရောက်နိုင်ပေ။ ဤသို့ဆိုလျှင် သူနှင့် ဘုရားသခင်ကြားတွင် အကွာအဝေးတစ်ခု မရှိသလော။ ၎င်းတို့နှစ်ဦးကို ခွဲခြားသည့် အရာများစွာ မရှိသလော။ (ရှိပါသည်။) မည်သည့်အရာများက လူတို့ကို ဘုရားသခင်ရှေ့မှောက် လာရောက်ရန် တားဆီးသနည်း။ (၎င်းတို့၏ အနာဂတ်များနှင့် ကံတရားများဖြစ်သည်။) (ကျော်ကြားမှု၊ အကျိုးအမြတ်နှင့် အဆင့်အတန်းဖြစ်သည်။) အခြားမည်သည့်အရာရှိသနည်း။ မည်သည့်အရာများက လူတို့အား သမ္မာတရားကို အလွန်အမင်း မနှစ်မြို့စေရန် သမ္မာတရားကို ငြင်းပယ်စေရန်၊ ဘုရားသခင်၏ အသက်ပံ့ပိုးမှုနှင့် သူ၏ကယ်တင်ခြင်းကို ငြင်းပယ်စေရန် လုပ်ဆောင်သနည်း။ ဤအရာကို တွေးဆကြည့်လော့။ လူတို့၏ မည်သည့်အစိတ်အပိုင်းများက လူတို့အား ဘုရားသခင်ရှေ့မှောက်သို့ ရိုးသားစစ်မှန်စွာ လာခြင်းကိုလည်းကောင်း၊ သမ္မာတရားအား လက်တွေ့လုပ်ဆောင်ခြင်းကိုလည်းကောင်း၊ ၎င်းတို့၏ ကိုယ်ခန္ဓာနှင့် စိတ်နှလုံးကို ဘုရားသခင်အား ဦးဆောင်စေပြီး အချုပ်အခြာအာဏာ ကိုင်စွဲစေရန် ပေးအပ်ခြင်းကိုလည်းကောင်း တားဆီးနေသနည်း။ မည်သည့်အရာများက လူတို့ကို ဘုရားသခင်အား ကြောက်ရွံ့စေသနည်း။ ဘုရားသခင်အား နားလည်မှုလွဲစေသနည်း။ လူတို့တွင် ဖောက်ပြန်ပျက်စီးသော စိတ်သဘောထားများရှိသည့်အပြင် စာတန်ဆန်သော အတွေးအခေါ်များ၊ စာတန်ဆန်သော အတွေးများလည်းရှိသည်။ ၎င်းတို့သည် လှည့်စားတတ်သည်။ နေရာတိုင်းတွင် ဘုရားသခင်ကို သတိထားရှောင်ပြီး ဘုရားသခင်အား သံသယရှိကာ နားလည်မှုလွဲသည်။ ၎င်းတို့သည် ဤအရာများအားလုံးဖြင့် ရောနှောနေသောအခါ လူတစ်ယောက်သည် ဘုရားသခင်ကို ယုံကြည်နိုင်သလော။ ဘုရားနှုတ်ကပတ်တော်များကို သူ၏ အသက်အဖြစ် လက်ခံနိုင်သလော။ လူအချို့က “ဘုရားနှုတ်ကပတ်တော်များကို ငါ နေ့စဉ်စားသောက်သည်။ ဘုရားနှုတ်ကပတ်တော်များကို ဖတ်ပြီး တို့ထိခြင်းခံရသောအခါ ငါ ဆုတောင်းသည်။ ဘုရားနှုတ်ကပတ်တော်ကို သမ္မာတရားအဖြစ် တန်ဖိုးထားသည်။ ဘုရားနှုတ်ကပတ်တော်ကို နေ့စဉ်ဖတ်ပြီး မကြာခဏ တိတ်တဆိတ် ဆုတောင်းသည်။ ဘုရားသခင်ကို ချီးမွမ်းသည့် ဓမ္မတေးများ သီဆိုသည်” ဟု ဆိုကြသည်။ ဤသို့သော ဝိညာဉ်အသက်တာက ကောင်းမွန်သော်လည်း ဤလူတို့သည် ၎င်းတို့အပေါ် ကျရောက်သော အမှုအရာများကို တုံ့ပြန်သောအခါတွင် မိမိတို့၏ ကိုယ်ပိုင်အယူအဆများကို အမှီပြုနေဆဲဖြစ်လျှင်၊ သမ္မာတရားကို လုံးဝ မရှာဖွေလျှင်၊ ၎င်းတို့နားလည်သည့် အယူဝါဒများထဲမှ မည်သည့်အရာကမျှ ၎င်းတို့အပေါ် သက်ရောက်မှုမရှိလျှင် မည်သည့်အရာ ဖြစ်ပျက်နေသနည်း။ လူတို့သည် သမ္မာတရားကို မချစ်ပေ။ ၎င်းတို့သည် ဘုရားနှုတ်ကပတ်တော်များကို တန်ဖိုးထားသည်ဟု အခိုင်အမာ ဆိုကြသော်လည်း ဘုရားနှုတ်ကပတ်တော်တို့နှင့် မိမိတို့ကိုယ်ကို နှိုင်းယှဉ်ချိန်ဆ မကြည့်ကြပေ။ ပြီးလျှင် ဘုရားနှုတ်ကပတ်တော်များကို လက်တွေ့မလုပ်ဆောင်ကြပေ။ ဤသည်မှာ အလွန်ပင် ဒုက္ခပေးသည်။ ထို့နောက်တွင် သမ္မာတရား၏ စစ်မှန်မှုအတွင်းသို့ ဝင်ရောက်ရန် လူတို့အတွက် အလွန်ခက်ခဲသည်။ လူတို့သည် သမ္မာတရားကို လုံးဝ နားမလည်သကဲ့သို့ ဘုရားသခင်အား စိုးစဉ်းမျှ သိမြင်မှုမရှိပေ။ ထို့ကြောင့် ၎င်းတို့တွင် ဘုရားသခင်နှင့်ပတ်သက်ပြီး အယူအဆများ၊ နားလည်မှုလွဲခြင်းများ သေချာပေါက်ရှိကြကာ ဘုရားသခင်နှင့် ၎င်းတို့ကြားတွင် နံရံတစ်ခုခြားနေသည်။ သင်တို့အားလုံး ဤအရာကို ကိုယ်တိုင်ကိုယ်ကျ မကြုံတွေ့ဖူးကြသလော။ သင်က “ငါသည် ဘုရားသခင်ကို သတိထားရှောင်ခြင်း မပြုလိုပေ။ ဘုရားသခင်ကို အမှန်တကယ် ယုံကြည်လိုသည်။ သို့သော် ငါ့အပေါ်တွင် တစ်စုံတစ်ခု ဖြစ်ပျက်သောအခါ မထိန်းနိုင်ဘဲ ဘုရားသခင်ကို သတိထားရှောင်မိသည်။ ငါသည် ကိုယ့်ခံစားချက်နှင့်ကိုယ် သီးသန့်ခွဲနေကာ ဘုရားသခင်နှင့် ခွဲခွာလိုသည်။ ကိုယ့်ကိုယ်ကိုယ် ကာကွယ်ဖို့အတွက် စာတန်ဆန်သော အတွေးအခေါ်များကို အသုံးပြုလိုသည်။ ငါ့၌ မည်သည်သို့ဖြစ်နေသနည်း” ဟု ပြောသည်။ ဤသည်မှာ လူတို့တွင် သမ္မာတရားမရှိ၊ စာတန်ဆန်သော အတွေးအခေါ်များနှင့် အသက်ရှင်ဆဲဖြစ်သည်၊ စာတန်၏ ထိန်းချုပ်ခြင်းကို ခံရဆဲဖြစ်သည်ဆိုသည်ကို ပြသည်။ ဤသည်မှာ လူတို့၏ စာတန်ဆန်သော သဘာဝကြောင့် ၎င်းတို့တွင် ရှိသော သနားဖွယ်ရာ ပုံသဏ္ဌာန်ဖြစ်သည်။ သမ္မာတရားကို လက်တွေ့လုပ်ဆောင်ရန် ၎င်းတို့အတွက် ခက်ခဲသည်။ သမ္မာတရားကို လက်တွေ့မလုပ်ဆောင်ခြင်းသည် အသက်ဝင်ရောက်မှုအတွက် အကြီးမားဆုံး အတားအဆီးဖြစ်သည်။ ဤပြဿနာကို မဖြေရှင်းလျှင် ဘုရားသခင်ကို မိမိ၏ စိတ်နှလုံးပေးအပ်ရန်အတွက်၊ ဘုရားသခင်၏ အမှုတော်ကို ရရှိရန်အတွက်၊ သို့မဟုတ် သမ္မာတရား စစ်မှန်မှုအတွင်းသို့ ဝင်ရောက်ရန်အတွက် လူတစ်ယောက်အဖို့ ခက်ခဲသည်။ ဤအရာကို သင်တို့အားလုံး ကြုံတွေ့ပြီးသလော။ ဤအမှုကိစ္စကို မည်သို့ ဖြေရှင်းနိုင်သနည်း။ သင်တို့သည် မိမိတို့ကိုယ်ကို ပြန်လည်သုံးသပ်ပြီး သိမြင်ဖို့ ကြိုးစားရမည်။ မည်သည့်အရာများက သမ္မာတရားအား သင် လက်တွေ့လုပ်ဆောင်ခြင်းကို တားဆီးနေသည်ကို ကြည့်ရမည်။ ဤပြဿာနာအား ဖြေရှင်းခြင်းသည် အဓိကအချက်ဖြစ်သည်။

သမ္မာတရားအားလိုက်စားခြင်းသည် ပညာသင်ဆုတစ်ခုကို လိုက်စားခြင်းကဲ့သို့ ရှုပ်ထွေးသလော၊ သို့မဟုတ် ခက်ခဲသလော။ အမှန်တကယ်တွင် ထိုမျှ မခက်ခဲပေ။ လူတစ်ယောက်က သမ္မာတရားကို ချစ်ခြင်းရှိမရှိအပေါ်တွင်သာ မူတည်သည်။ သမ္မာတရားအား လိုက်စားခြင်းကိုယ်၌က မခက်ခဲပေ။ သိပ္ပံနှင့်သက်ဆိုင်သော အထူးပြုနယ်ပယ်တစ်ခုကို လေ့လာခြင်းလောက် အားစိုက်ရခြင်းမရှိပေ။ စားဝတ်နေရေးထက်ပင် ပို၍ လွယ်ကူသည်။ အဘယ်ကြောင့်နည်း။ သမ္မာတရား၏ စစ်မှန်မှုသည် သာမန်လူ့သဘာဝရှိသောသူများ အသက်ရှင်နေထိုင်ပြီး ပိုင်ဆိုင်သင့်သည့် အရာဖြစ်သည်။ လူတို့၏ သာမန်လူ့သဘာဝနှင့် ဆက်နွှယ်သည်။ ထို့ကြောင့် လူတို့၏ အတွေးများ၊ စိတ်ကူးများဖြင့်လည်းကောင်း၊ ၎င်းတို့ စဉ်းစားသည့် အရာရာတိုင်းဖြင့်လည်းကောင်း၊ ၎င်းတို့၏ နေ့စဉ်အသက်တာများတွင် ၎င်းတို့ ပါဝင်လုပ်ဆောင်သော လုပ်ရပ်များ၊ အပြုအမူများအားလုံးဖြင့်လည်းကောင်း၊ သို့မဟုတ် ၎င်းတို့၏ စိတ်ဖြင့်လည်းကောင်း အဆက်အသွယ် ပြတ်တောက်နေခြင်းမရှိပေ။ သမ္မာတရားသည် သီအိုရီတစ်ခုမဟုတ်သကဲ့သို့ ပညာသင်ကြားခြင်းဖြစ်သည့် နယ်ပယ်တစ်ခုလည်းမဟုတ်ပေ။ အတတ်ပညာတစ်ခုလည်း မဟုတ်ပေ။ သမ္မာတရားသည် အနှစ်မဲ့ခြင်းမရှိ။ သမ္မာတရားသည် သာမန်လူ့သဘာဝနှင့် နီးကပ်စွာ ဆက်နွှယ်နေသည်။ သမ္မာတရားသည် သာမန်လူ့သဘာဝရှိသောသူတစ်ယောက် ပိုင်ဆိုင်သင့်သည့် အသက်ဖြစ်သည်။ သမ္မာတရားသည် သင်၏ အားနည်းချက်များ၊ မကောင်းသော အလေ့အကျင့်များ၊ အပျက်သဘောဆောင်ပြီး မမှန်ကန်သော အတွေးများအားလုံးကို ပြုပြင်ပေးနိုင်သည်။ သင်၏ ဆိုးယုတ်သော စိတ်သဘောထားကို ပြောင်းလဲပေးနိုင်သည်။ သင်၏ အသက်ဖြစ်လာနိုင်သည်။ သင့်အား လူ့သဘာဝနှင့် ဆင်ခြင်တုံတရားကို ပိုင်ဆိုင်အောင် ပြုလုပ်ပေးနိုင်သည်။ သင်၏ အတွေးများနှင့် စိတ်နေစိတ်ထားကို ပုံမှန်ဖြစ်အောင် ပြုလုပ်ပေးနိုင်သည်။ သင်၏ အစိတ်အပိုင်းတိုင်းကို ပုံမှန်ဖြစ်အောင် ပြုလုပ်ပေးနိုင်သည်။ သမ္မာတရားသည် သင်၏ အသက်ဖြစ်လာလျှင် သင် အသက်ရှင်နေထိုင်သည့်အရာ၊ သင်၏ လူ့သဘာဝတို့နှင့် သက်ဆိုင်သော ဖွင့်ပြမှုများအားလုံးသည် ပုံမှန်ဖြစ်လိမ့်မည်။ ထို့ကြောင့် သမ္မာတရားအား လိုက်စားခြင်းနှင့် လက်တွေ့လုပ်ဆောင်ခြင်းသည် ရှင်းလင်းမှုမရှိသော၊ ဉာဏ်မမီသော အရာတစ်ခု မဟုတ်သကဲ့သို့ အထူးပင် ခက်ခဲသောအရာတစ်ခုလည်းမဟုတ်ပေ။ ယခုအချိန်တွင် သင်တို့သည် သမ္မာတရားကို အနည်းငယ်ချစ်ပြီး ပို၍ ကောင်းမွန်စေရန် ကြိုးပမ်းလိုစိတ်ရှိသော်လည်း လမ်းကြောင်းပေါ်သို့ လုံးဝ မရောက်ရှိသေးပေ။ ပထမအဆင့်သည် အစဉ်သဖြင့် အခက်ခဲဆုံးဖြစ်သည်။ သမ္မာတရားကို လက်တွေ့လုပ်ဆောင်နိုင်ပြီး သမ္မာတရား၏ ချိုမြိန်မှုကို မြည်းစမ်းနိုင်သရွေ့ သမ္မာတရားလိုက်စားခြင်းသည် လွယ်ကူသော ကိစ္စတစ်ခုဖြစ်သည်ဟု သင် ထင်မြင်လိမ့်မည်။

လူတစ်ယောက်သည် သမ္မာတရားကို သူ၏ အသက်အဖြစ် မမှတ်ယူဘဲ ဖောက်ပြန်ပျက်စီးသော စိတ်သဘောထားတစ်ခု အတွင်းတွင် အစဉ်အသက်ရှင်လျှင် ဤအရာသည် မည်သို့ ပေါ်လွင်သနည်း။ လူတစ်ယောက်သည် သမ္မာတရားကို မရရှိသေးသောအခါ သူသည် ပင်ကိုအားဖြင့် သူ၏ စာတန်ဆန်သော သဘာဝ၏ ချုပ်ချယ်မှုများနှင့် အချုပ်အနှောင်များကို ဖယ်ရှားရန် နည်းလမ်းမရှိပေ။ ထိုသူထံမှ ထုတ်ဖော်သော ဖောက်ပြန်ပျက်စီးသည့် စိတ်သဘောထားများသည် သဘာဝအားဖြင့် မာနထောင်လွှားပြီး စိတ်ကြီးဝင်ခြင်း၊ ထင်ရာစိုင်းခြင်း၊ တစ်ဖက်သတ်ပြုမူပြီး မဆင်မခြင်လုပ်ဆောင်ခြင်း၊ လိမ်ညာခြင်း၊ လှည့်စားခြင်း၊ ဒုက္ခပေးခြင်း၊ ပရိယာယ်များခြင်း၊ ဂုဏ်သိက္ခာနှင့် အကျိုးစီးပွားများနောက် ငမ်းငမ်းတက်လိုက်ခြင်း၊ အကျိုးအမြတ်မှ လွဲ၍ မည်သည့်အရာကိုမျှ မရှာဖွေခြင်း၊ တစ်ကိုယ်ကောင်းဆန်ခြင်း၊ ယုတ်မာခြင်းတို့ဖြစ်သည်။ ထို့အပြင် ထိုသူသည် အခြားလူများနှင့် ဆက်ဆံရာတွင် သူတစ်ပါးတို့ကို သံသယရှိခြင်း၊ ဝေဖန်အပြစ်တင်ခြင်း၊ တိုက်ခိုက်ခြင်းတို့ ပြုလုပ်တတ်သည်။ သူသည် သူကြိုက်နှစ်သက်သောအရာများကို အခြေခံပြီး အစဉ်သဖြင့် ပြောဆိုဆောင်ရွက်သည်။ သူ့တွင် အစဉ်သဖြင့် တစ်ကိုယ်ရေ ရည်ရွယ်ချက်များ၊ ဦးတည်ချက်များရှိသည်။ ပြီးလျှင် အခြားလူများနှင့်ပတ်သက်ပြီး ကြိုတင်မှန်းဆသော အယူအဆများရှိသည်။ ထိုသူသည် အနှောင့်အယှက်များ၊ သို့မဟုတ် ကျရှုံးမှုများနှင့် ရင်ဆိုင်ရသောအခါ အစဉ်သဖြင့် အပျက်သဘောဆောင်လာသည်။ တစ်ခါတစ်ရံတွင် မာနထောင်လွှားခြင်းထက် ကျော်လွန်သည်။ တစ်ခါတစ်ရံတွင် အလွန်အပျက်သဘောဆောင်ပြီး မြေကြီးပေါ်ရှိ တွင်းတစ်တွင်းထဲတွင် မိမိကိုယ်ကို မြှုပ်ထားနိုင်သည်။ အစဉ်သဖြင့် အလွန်အကျူး လုပ်ဆောင်သည်။ ထိုသူသည် သူ၏ အစွယ်များထုတ်ပြပြီး လက်သည်းများကို ဝှေ့ယမ်းမပြနေလျှင် အပျက်သဘောဆောင်ပြီး သနားစဖွယ်ဖြစ်အောင် ပြုမူဖို့ ကြိုးစားသည်။ သူသည် မည်သည့်အခါမျှ ပုံမှန်မရှိပေ။ ဤသည်မှာ ယခု သင်တို့တွင်ရှိနေသော အခြေအနေဖြစ်သည်။ သင်တို့သည် ဒုက္ခခံပြီး အဖိုးအခပေးဆပ်လိုစိတ်ရှိသည်။ စိတ်ပြတ်သားမှု၊ စိတ်ဓာတ်ခိုင်မာမှု အပြည့်ရှိသည်။ သို့သော် သင်တို့တွင် သမ္မာတရား စစ်မှန်မှုမရှိပေ။ လူတစ်ယောက်သည် သမ္မာတရား စစ်မှန်မှုကို သူ၏ အသက်အဖြစ် မှတ်ယူလျှင် ယင်းသည် မည်သို့ ပေါ်လွင်မည်နည်း။ ရှေးဦးစွာ သူသည် ဘုရားသခင်ကို နာခံနိုင်လိမ့်မည်။ လူသားပုံသဏ္ဌာန်အတိုင်း အသက်ရှင်နေထိုင်နိုင်လိမ့်မည်။ ရိုးသားသောသူတစ်ယောက်၊ အသက်စိတ်သဘောထား ပြောင်းလဲပြီးသောသူတစ်ယောက် ဖြစ်လိမ့်မည်။ အသက်စိတ်သဘောထား ပြောင်းလဲမှုနှင့် သက်ဆိုင်သော စရိုက်လက္ခဏာအချို့ရှိသည်။ ပထမ စရိုက်လက္ခဏာမှာ မှန်ကန်ပြီး သမ္မာတရားနှင့်ညီသော အရာများကို နာခံနိုင်ခြင်းဖြစ်သည်။ မည်သူက အကြံကို ပေးသည်ဖြစ်စေ၊ ထိုသူသည် အသက်ကြီးသည်ဖြစ်စေ၊ ငယ်သည်ဖြစ်စေ၊ ၎င်းတို့နှင့် သင် အဆင်ပြေနိုင်သည်ဖြစ်စေ၊ မပြေနိုင်သည်ဖြစ်စေ၊ ၎င်းတို့ကို သင် သိသည်ဖြစ်စေ၊ မသိသည်ဖြစ်စေ၊ ၎င်းတို့နှင့် သင် ရင်းနှီးသည်ဖြစ်စေ၊ မရင်းနှီးသည်ဖြစ်စေ၊ ၎င်းတို့နှင့် သင်၏ ဆက်ဆံရေးသည် ကောင်းသည်ဖြစ်စေ၊ ဆိုးသည်ဖြစ်စေ ၎င်းတို့ ပြောသည့်အရာ မှန်ကန်သရွေ့၊ သမ္မာတရားနှင့် ကိုက်ညီပြီး ဘုရားသခင်၏ အိမ်တော် အလုပ်အဖို့ အကျိုးရှိသရွေ့ သင်သည် အခြားမည်သည့်အကြောင်းအရင်းများ၏ လွှမ်းမိုးခြင်းကိုမျှ မခံရဘဲ နားထောင်နိုင်လိမ့်မည်၊ ခံယူကျင့်သုံးနိုင်ပြီး လက်ခံနိုင်လိမ့်မည်ဖြစ်သည်။ မှန်ကန်ပြီး သမ္မာတရားနှင့် ကိုက်ညီသည့် အရာများကို လက်ခံပြီး ကျိုးနွံနာခံနိုင်ခြင်းသည် ပထမ ထူးခြားသော လက္ခဏာဖြစ်သည်။ ဒုတိယ ထူးခြားသော လက္ခဏာရပ်မှာ တစ်စုံတစ်ခု ဖြစ်ချိန်တွင် သမ္မာတရားကို ရှာဖွေနိုင်ခြင်း ဖြစ်သည်။ ယင်းမှာ သမ္မာတရားကို လက်ခံနိုင်ခြင်းအကြောင်း ဖြစ်ရုံမက သမ္မာတရားကို လက်တွေ့လုပ်ဆောင်နိုင်ခြင်းအကြောင်းနှင့် မိမိကိုယ်ပိုင် အလိုဆန္ဒကို အခြေခံပြီး ကိစ္စရပ်များကို မကိုင်တွယ်ခြင်းအကြောင်းလည်း ဖြစ်သည်။ သင့်အပေါ် မည်သည့် ပြဿနာဖြစ်ပျက်ပါစေ အမှုကိစ္စများကို သင် ရှင်းလင်းစွာ မမြင်နိုင်သည့်အခါတွင် သင် ရှာဖွေနိုင်လိမ့်မည် ဖြစ်ပြီး ပြဿနာအား မည်သို့ ကိုင်တွယ်ရမည်ဆိုသည်နှင့် သမ္မာတရား စည်းမျဉ်းများနှင့် ကိုက်ညီပြီး ဘုရားသခင်၏ သတ်မှတ်ချက်များကို ဖြည့်ဆည်းသည့်နည်းလမ်းအားဖြင့် မည်သို့ လက်တွေ့လုပ်ဆောင်ရမည်ကို သင် ကြည့်နိုင်သည်။ တတိယမြောက် ထူးခြားသော လက္ခဏာမှာ မည်သည့် ပြဿနာကို သင် ရင်ဆိုင်ရသည်ဖြစ်စေ ဘုရားသခင်၏ ရည်ရွယ်ချက်များကို အလေးထားခြင်း၊ ဘုရားသခင်ကို ကျိုးနွံနာခံခြင်းအား စွမ်းဆောင်ရရှိဖို့ ဇာတိပကတိကို ဆန့်ကျင်ပုန်ကန်ခြင်း ဖြစ်ပေသည်။ မည်သည့် တာဝန်ကို သင် ထမ်းဆောင်သည်ဖြစ်စေ သင်သည် ဘုရားသခင်၏ ရည်ရွယ်ချက်များကို အလေးထားမည်ဖြစ်ပြီး ဘုရားသခင်၏ သတ်မှတ်ချက်များအတိုင်း မိမိတာဝန်ကို ထမ်းဆောင်လိမ့်မည်ဖြစ်သည်။ ဤတာဝန်အတွက် မည်သည့် သတ်မှတ်ချက်များ ဘုရားသခင်တွင် ရှိသည်ဖြစ်စေ ထိုတာဝန်ကို ထမ်းဆောင်စဉ်တွင် သင်သည် ထိုသတ်မှတ်ချက်များအတိုင်း လုပ်ဆောင်ပြီး ဘုရားသခင်ကို စိတ်ကျေနပ်စေရန်အလို့ငှာ ပြုမူဆောင်ရွက်မည် ဖြစ်သည်။ ဤစည်းမျဉ်းကို သင် သဘောပေါက်ရမည်ဖြစ်ပြီး သင်၏ တာဝန်ကို တာဝန်သိသိနှင့် သစ္စာစောင့်သိစွာ ထမ်းဆောင်ရမည်ဖြစ်သည်။ ယင်းမှာ ဘုရားသခင်၏ ရည်ရွယ်ချက်များကို အလေးထားခြင်းဟု ဆိုလိုသည့်အရာ ဖြစ်သည်။ အချို့သော ကိစ္စတွင် သင်သည် ဘုရားသခင်၏ ရည်ရွယ်ချက်များကို မည်သို့ အလေးထားရမည် သို့မဟုတ် ဘုရားသခင်ကို မည်သို့ စိတ်ကျေနပ်စေရမည်ကို မသိပါက သင်ရှာဖွေရမည်။ သင်တို့သည် စိတ်သဘောထား ပြောင်းလဲခြင်းဆိုင်ရာ ဤထူးခြားသော လက္ခဏာသုံးရပ်ဖြင့် သင်တို့ကိုယ်သင်တို့ နှိုင်းယှဉ်သင့်ပြီး ဤထူးခြားသော လက္ခဏာများအား သင် ပိုင်ဆိုင်ခြင်း ရှိ မရှိကို မြင်ရန် ကြည့်သင့်သည်။ သင်သည် ဤနယ်ပယ်သုံးခုတွင် လက်တွေ့ကျသော အတွေ့အကြုံနှင့် လက်တွေ့လုပ်ဆောင်ရန် လမ်းကြောင်းရှိပါက ကိစ္စရပ်များကို စည်းမျဉ်းနှင့်အညီ ကိုင်တွယ်မည် ဖြစ်သည်။ သင့်အပေါ် မည်သည့်အရာ ဖြစ်ပျက်သည်ဖြစ်စေ၊ မည်သည့် ပြဿနာကို သင်ကိုင်တွယ်ဖြေရှင်းနေရသည်ဖြစ်စေ လက်တွေ့လုပ်ဆောင်ခြင်း စည်းမျဉ်းများက မည်သည့်အရာများဖြစ်ကြောင်း၊ သမ္မာတရား စည်းမျဉ်းတစ်ခုစီတွင် မည်သည့် အသေးစိတ်အချက်များ ပါဝင်ကြောင်း၊ စည်းမျဉ်းများကို ချိုးဖောက်ခြင်းမရှိဘဲ မည်သို့ လက်တွေ့လုပ်ဆောင်ရမည်ဖြစ်ကြောင်းတို့နှင့်ပတ်သက်၍ သင် အမြဲ ရှာဖွေရမည်။ ဤပြဿနာများနှင့်ပတ်သက်၍ ရှင်းလင်းသွားပြီးဖြစ်သည်နှင့်တစ်ပြိုင်နက် သမ္မာတရားအား မည်သို့ လက်တွေ့လုပ်ဆောင်ရမည်ကို သင် အလိုလို သိလိမ့်မည်။

အရာအားလုံး အဆင်ပြေနေသောအချိန်တွင် လူအချို့သည် သိသာသော ဖောက်ပြန်ပျက်စီးသည့် စိတ်သဘောထားတစ်ခုခုကို ထုတ်ဖော်ခြင်း မရှိသည့် ပုံစံရှိသည်။ ဤအတွက်ကြောင့် ၎င်းတို့သည် ကောင်းမွန်သည်၊ ပြောင်းလဲသွားပြီဖြစ်သည်၊ သမ္မာတရား စစ်မှန်မှုရှိသည်ဟု ၎င်းတို့က ထင်ကြသည်။ သို့သော် စုံစမ်းသွေးဆောင်ခြင်းများ၊ သို့မဟုတ် သမ္မာတရားစည်းမျဉ်းများပါဝင်သော အရေးကြီးသော အမှုကိစ္စများက ၎င်းတို့အပေါ်သို့ ကျရောက်သောအခါ ၎င်းတို့၏ ဖောက်ပြန်ပျက်စီးသော စိတ်သဘောထားက သူ့ဘာသာ ဖွင့်ပြလေသည်။ ၎င်းတို့သည် လက်တွေ့လုပ်ဆောင်ရန် သင့်လျော်သောနည်းလမ်းကိုမသိဘဲ အခက်အခဲများ၏ ဝိုင်းရံဖိစီးခြင်းကို ခံရပြီး အပျက်သဘောဆောင်ခြင်း၊ စိတ်ရှုပ်ထွေးခြင်းတို့ ဖြစ်ကြရသည်။ ဥပမာအားဖြင့် ရိုးသားသူတစ်ယောက်ဖြစ်ခြင်း၊ မှန်မှန်ကန်ကန် ပြောဆိုခြင်းသည် သမ္မာတရားကို လက်တွေ့လုပ်ဆောင်ခြင်းဖြစ်သည်။ သင်သည် မှန်မှန်ကန်ကန် ပြောဆိုရန် ကြိုးစားသောအခါ မည်သည့်အခက်အခဲများကို ရင်ဆိုင်ရသနည်း။ မည်သည့်အတားအဆီးများကို ရင်ဆိုင်ရသနည်း။ မည်သည့်အရာများက သင့်အား ချုပ်ချယ်ပြီး ချည်နှောင်ကာ မှန်မှန်ကန်ကန် မပြောဆိုရန် သင့်အား တားဆီးသနည်း။ မာန၊ အဆင့်အတန်း၊ ဝင့်ဝါမှုတို့အပြင် သင်၏ ခံစားချက်များ၊ တစ်ကိုယ်ရေနှစ်သက်မှုများဖြစ်သော ဤအရာအားလုံးတို့သည် အချိန်မရွေး ဖြစ်ပေါ်လာနိုင်သည်။ ဤအရာများသည် လူတို့ကို သမ္မာတရားအား လက်တွေ့မလုပ်ဆောင်စေရန် ဆွဲထားပြီး ချုပ်ချယ်ထားသည်။ ဤအရာများသည် ဖောက်ပြန်ပျက်စီးသော စိတ်သဘောထားများဖြစ်သည်။ သင်သည် မည်သည့်အခြေအနေတွင် ရှိသည်ဖြစ်စေ ဖောက်ပြန်ပျက်စီးသော စိတ်သဘောထားများက သင်၏ အခြေအနေကို ပုံမှန်မဖြစ်အောင် ပြုလုပ်နိုင်ပြီး အပျက်သဘောဆောင်သောအရာမျိုးစုံကို ဖြစ်ပေါ်စေနိုင်သည်။ သင့်အား နည်းလမ်းပေါင်းစုံဖြင့် ချုပ်ချယ်ပြီး ထိန်းချုပ်နိုင်သည်။ သမ္မာတရားကို သင်လက်တွေ့လုပ်ဆောင်ပြီး ဘုရားသခင်အား အစေခံရာတွင် သင့်အား ဆွဲထားပြီး ခက်ခဲအောင် ပြုလုပ်နိုင်သည်။ ဤအရာအားလုံးတို့ကြောင့် သင်သည် အလွန်အမင်း ပင်ပန်းလိမ့်မည်။ အပြင်ပန်းတွင် လူတို့သည် လွတ်လပ်သည့် ပုံစံရှိသည်။ သို့သော် ၎င်းတို့သည် ၎င်းတို့၏ ဖောက်ပြန်ပျက်စီးသော၊ ဆိုးယုတ်သော စိတ်သဘောထားများက တင်းကျပ်စွာ ချည်နှောင်ထားခြင်းကို အမှန်တကယ် ခံနေရသည်။ ၎င်းတို့တွင် လွတ်လပ်စွာ ရွေးချယ်ခွင့်လုံးဝမရှိပေ။ ခြေတစ်လှမ်းလှမ်းရန်ပင် ၎င်းတို့အတွက် အလွန်အမင်း ခက်ခဲသည်။ ၎င်းတို့သည် ပင်ပန်းနွမ်းနယ်သော ဘဝများကို ရှင်သန်နေကြရသည်။ မှန်မှန်ကန်ကန် စကားပြောဆိုရန်၊ သို့မဟုတ် လက်တွေ့ကျသည့်အရာ မည်သည့်အရာကိုမဆို လုပ်ဆောင်ရန် ၎င်းတို့အတွက် မကြာခဏပင် များစွာ အားစိုက်ထုတ်ရသည်။ ၎င်းတို့သည် ဆန္ဒရှိနိုင်သော်လည်း ၎င်းတို့၏ တာဝန်များကို ကောင်းစွာ မထမ်းဆောင်နိုင်ပေ၊ သို့မဟုတ် ဘုရားသခင်အပေါ် သစ္စာမရှိနိုင်ပေ။ ပြီးလျှင် သမ္မာတရားကို ၎င်းတို့ လက်တွေ့လုပ်ဆောင်လိုလျှင်၊ သို့မဟုတ် ဘုရားသခင်အတွက် သက်သေခံလိုလျှင် ပို၍ပင် ခက်ခဲလိမ့်မည်။ ပင်ပန်းနွမ်းနယ်စရာ ဖြစ်လိုက်လေခြင်း။ ၎င်းတို့သည် ၎င်းတို့၏ ဖောက်ပြန်ပျက်စီးသော၊ ဆိုးယုတ်သော စိတ်သဘောထားများ၏ လှောင်အိမ်ထဲတွင် နေထိုင်နေကြသည်မဟုတ်လော။ ၎င်းတို့သည် စာတန်၏ မှောင်မိုက်သော စွမ်းအားအောက်တွင် အသက်ရှင်နေကြသည်မဟုတ်လော။ (ဟုတ်သည်။) ဤသို့ဆိုလျှင် လူတို့သည် ဤအရာကို မည်သို့ ဖယ်ရှားနိုင်မည်နည်း။ သမ္မာတရားအား လက်တွေ့လုပ်ဆောင်ခြင်း၊ အသက်ဝင်ရောက်မှုကို ရရှိခြင်းအပြင် အခြားလမ်းကြောင်းတစ်ခုရှိသလော။ လုံးဝ မရှိပေ။ ရိုးရာယဉ်ကျေးမှု၏ အသိပညာသည် လူတို့ကို ကယ်တင်ပြီး စာတန်၏ စွမ်းအားအောက်မှ လွတ်မြောက်စေနိုင်သလော။ ကျမ်းစာ အသိပညာအား နားလည်ခြင်းဆိုလျှင် အဘယ်သို့ ဖြစ်မည်နည်း။ ဝိညာဉ်ရေးဆိုင်ရာ အယူဝါဒများကို ပြောဆိုနိုင်ခြင်းဆိုလျှင် အဘယ်သို့ဖြစ်မည်နည်း။ မဖြစ်နိုင်ပါ။ ဤအရာများထဲရှိ မည်သည့်အရာကမျှ လူတို့ကို ကယ်တင်နိုင်ခြင်း၊ စာတန်၏ စွမ်းအားမှ လွတ်မြောက်စေနိုင်ခြင်း မရှိပါ။ ဘုရားသခင်၏ အမှုတော်နှင့် ဘုရားသခင် ဖော်ပြသော သမ္မာတရားအားလုံးကို လက်ခံခြင်းအားဖြင့်သာ ဖောက်ပြန်ပျက်စီးသော စိတ်သဘောထား၏ ပြဿနာကို ဖြေရှင်းနိုင်သည်။ ထိုအခါမှသာ သမ္မာတရားအားနားလည်ခြင်းကို လူတို့ ရရှိနိုင်သည်။ သမ္မာတရားကို ရရှိပြီး စာတန်၏ လွှမ်းမိုးမှုအောက်မှ လွတ်မြောက်နိုင်သည်။ လူတစ်ယောက်သည် လူကောင်းတစ်ယောက်ဖြစ်အောင် ကြိုးပမ်းပြီး မကောင်းသောအရာ မည်သည့်အရာကိုမျှ မလုပ်ဆောင်သော်လည်း သူ၏ စိတ်သဘောထားကို မပြောင်းလဲလျှင် စာတန်၏ စွမ်းအားအောက်မှ လွတ်မြောက်နိုင်သလော။ လူတစ်ယောက်သည် ဒေါင်တီဂျင်း၊ ဗုဒ္ဓဘာသာ ပိဋကတ်သုံးပုံ၊ သို့မဟုတ် ရိုးရာယဉ်ကျေးမှုတို့ကို လေ့လာခြင်းအားဖြင့် သမ္မာတရားကို ရရှိနိုင်သလော။ ဘုရားသခင်ကို သိလာနိုင်သလော။ ရိုးရာယဉ်ကျေးမှုကို ဖက်တွယ်ထားပြီး သမ္မာတရားကို မလိုက်စားလျှင် သူ၏ ဖောက်ပြန်ပျက်စီးသော စိတ်သဘောထားက သန့်စင်ခြင်းခံရနိုင်သလော။ ဘုရားသခင်၏ ကယ်တင်ခြင်းကို ရရှိနိုင်သလော။ ထိုသို့လုပ်ဆောင်သောလူတို့သည် မိမိကိုယ်ကို လှည့်စားနေခြင်းဖြစ်သည်။ ၎င်းတို့၏ မည်သည့်ပြဿနာကိုမျှ မဖြေရှင်းနိုင်ပေ။ ဘုရားသခင်အား နှစ်များစွာ ယုံကြည်ခဲ့သောသူ အများအပြားရှိသည်။ သို့သော် ၎င်းတို့၏ ယုံကြည်မှုက မရေမရာဖြစ်နေဆဲဖြစ်သည်။ ၎င်းတို့သည် သမ္မာတရားအား လိုက်စားခြင်းကို စိတ်မဝင်စားကြပေ။ ၎င်းတို့သည် မိမိတို့၏ တာဝန်ကို ထမ်းဆောင်ခြင်းအားဖြင့်သာ ကျေနပ်နေကြသည်။ ၎င်းတို့သည် မကောင်းမှု မလုပ်သရွေ့၊ သို့မဟုတ် မကောင်းမှု အနည်းငယ်သာ လုပ်သရွေ့၊ ကောင်းသော၊ အလှူဒါနနှင့်ဆိုင်သောအရာများကို ပို၍ လုပ်ဆောင်သရွေ့၊ အခြားလူများကို ချစ်ခင်စွာဖြင့် ကူညီရန် ပို၍ လုပ်ဆောင်သရွေ့၊ အသင်းတော်မှ လုံးဝ မထွက်ခွာသရွေ့၊ သို့မဟုတ် ဘုရားသခင်ကို သစ္စာမဖောက်သရွေ့ အခြားလူများကို ကျေနပ်စေလိမ့်မည်၊ ဘုရားကို ကျေနပ်စေမည်၊ ဘုရားသခင်၏ နိုင်ငံတော်တွင် ဝေစုတစ်ခု ရရှိမည်ဟု ထင်ကြသည်။ ဤအယူအဆသည် ခိုင်လုံမှုရှိသလော။ လူကောင်းတစ်ယောက် ဖြစ်ခြင်းအားဖြင့် လူတစ်ယောက်ကို သူ၏ ဖောက်ပြန်ပျက်စီးသော စိတ်သဘောထားအား ဖယ်ရှားစေနိုင်သလော။ ဤနည်းလမ်းဖြင့် ကယ်တင်ခြင်းကို ရရှိနိုင်သလော။ နိုင်ငံတော်တွင် ဝေစုတစ်ခု ရရှိမည်လော။ အပြင်ပန်းတွင် အကြီးစား မကောင်းမှုတစ်ခုခု ကျူးလွန်ထားခြင်း မရှိသည့်ပုံစံရှိသော်လည်း စင်စစ်အားဖြင့် အထူးပင် လှည့်စားတတ်ပြီး မယုံကြည်ရသော၊ ကိုယ်ကျင့်သီလ ကောင်းမွန်ခြင်းနှင့်ဆိုင်သော စကားများကို ပြောဆိုသော “လူကောင်းများ” ဟုခေါ်ဆိုသောသူများ ကမ္ဘာလောကတွင် များစွာရှိသည်ကို သင်တို့အားလုံး မြင်နိုင်သည်။ ၎င်းတို့သည် အခြေအနေကို ကြည့်ပြီး အလိုက်အထိုက်နေခြင်းတွင်၊ ချောမွေ့စွာ၊ ပါးနပ်စွာ စကားပြောဆိုခြင်းတွင် အလွန်ကျွမ်းကျင်သည်။ ၎င်းတို့သည် အယောင်ဆောင် လူကောင်းများ၊ ကြောင်သူတော်များဖြစ်သည်။ ၎င်းတို့သည် ကောင်းမွန်ယောင် ဟန်ဆောင်နေခြင်းသာဖြစ်သည်။ အလယ်အလတ်လမ်းကို လျှောက်သောသူတို့သည် အန္တရာယ်အများဆုံးလူများဖြစ်သည်။ ၎င်းတို့သည် မည်သူ့ကိုမျှ စိတ်ဆိုးအောင်မပြုလုပ်။ လည်ပြီး ပါးနပ်သည်။ အခြေအနေမျိုးစုံ၌ အလိုက်သင့်နေခြင်းတွင် ကျွမ်းကျင်ကြသည်။ မည်သူကမျှ ၎င်းတို့၏ အမှားများကို မမြင်နိုင်ကြပေ။ ၎င်းတို့သည် အသက်ရှင်နေသော စာတန်များကဲ့သို့ဖြစ်သည်။ သင်တို့အထဲတွင် ဤသို့သောလူများရှိသလော။ (ရှိပါသည်။) ဤသို့ အသက်ရှင်ခြင်းသည် ပင်ပန်းသည်ဟု သင်တို့ မထင်သလော။ (ဟုတ်သည်။ ပင်ပန်းပါသည်။) ဤသို့ဆိုလျှင် ပြောင်းလဲရန် နည်းလမ်းကို သင်တို့ စဉ်းစားပြီးသလော။ မည်သို့ ပြောင်းလဲသနည်း။ ထိရောက်သော ပြောင်းလဲမှုသည် မည်သည့်နေရာမှ စတင်သင့်သနည်း။ (သမ္မာတရားအား လက်တွေ့လုပ်ဆောင်ခြင်းဖြင့် ဖြစ်သည်။) “သမ္မာတရားအား လက်တွေ့လုပ်ဆောင်ခြင်းအားဖြင့်”၊ သို့မဟုတ် “သမ္မာတရားအား နားလည်ခြင်းအားဖြင့်”၊ သို့မဟုတ် “သမ္မာတရား စစ်မှန်မှုအတွင်းသို့ ဝင်ရောက်ခြင်းအားဖြင့်” ဟူ၍ မပြောနှင့်။ ဤသည်မှာ စကားကြီးစကားကျယ် ပြောဆိုခြင်းဖြစ်ပြီး လူတို့ လက်လှမ်းမမီနိုင်ပေ။ ထို့ကြောင့် ဤစကားများက အနှစ်မရှိသည့် ပုံစံရှိသည်။ ဤအစား အသေးစိတ်အချက်အလက်များဖြင့် စတင်ရမည်။ (ရိုးသားသူတစ်ယောက် ဖြစ်ခြင်းအားဖြင့် ဖြစ်သည်။) ဤသည်မှာ ခိုင်မာသော လက်တွေ့လုပ်ဆောင်မှုဖြစ်သည်။ ရိုးသားသောသူတစ်ဦး ဖြစ်လော့။ တိတိကျကျ ပြောရလျှင် ရိုးရှင်းပြီး ပွင့်လင်းသောသူတစ်ဦး ဖြစ်လော့၊ ပြီးလျှင် သင် စကားပြောသည့်အခါ သင်၏ စိတ်ထဲရှိသည့်အတိုင်းနှင့် အဖြစ်မှန်များအတိုင်း ပြောဆိုလော့၊ မည်သည့်အရာကိုမျှ မဖုံးကွယ်နှင့် သို့မဟုတ် မသန့်စင်သော မည်သည့်အရာကိုမျှ မပြောဆိုနှင့်၊ ကိုယ်ပိုင် ရည်ရွယ်ချက်များကို မထားရှိနှင့်၊ ပြီးလျှင် တစ်ဝက်တစ်ပျက် အမှန်တရားများကို မပြောဆိုနှင့်။ ရှင်းလင်းပြီး ပွင့်လင်းမြင်သာသော နည်းလမ်းဖြင့် စကားပြောဆိုလော့၊ ရိုးသားပြီး ဖြောင့်မှန်သောသူတစ်ဦး ဖြစ်လော့၊ ပြီးလျှင် မှန်ကန်စွာ ပြောဆိုလော့။ လူတို့သည် ဤအရာကို ဦးစွာ ရရှိရမည် ဖြစ်သည်။ အသင်းတော်အလုပ်ကို နှောင့်ယှက်သည့်အရာတစ်ခုခုကို လုပ်ဆောင်သော ဆိုးယုတ်သူတစ်ယောက်ရှိပြီး ခေါင်းဆောင်တစ်ယောက်က အခြေအနေကို ပို၍ နားလည်ရန်အတွက် သင့်ထံသို့ လာသည် ဆိုကြပါစို့။ မည်သူက ပြုလုပ်သည်ကို သင်သိသော်လည်း သင်က ထိုသူနှင့် ကောင်းသောဆက်ဆံရေးရှိပြီး ထိုသူကို စိတ်မဆိုးစေချင်သောကြောင့် လိမ်ညာပြီး မသိပါဟု သင်ပြောသည်။ ခေါင်းဆောင်က ပို၍ အသေးစိတ်ပြောရန် တောင်းဆိုသည်။ သင်က ဝေ့ဝိုက်ပြောနေပြီး ထိုဆိုးယုတ်သူအတွက် ကာပေးရန် ဆင်ခြေများ ကြံဖန်ပေးသည်။ ဤသည်မှာ လှည့်စားခြင်းမဟုတ်သလော။ သင်က အခြေအနေနှင့်ပတ်သက်ပြီး ခေါင်းဆောင်ကို အမှန်အတိုင်းပြောရမည့်အစား ကွယ်ဝှက်ထားခဲ့သည်။ အဘယ်ကြောင့် ဤသို့ ပြုလုပ်သနည်း။ သင်သည် မည်သူ့ကိုမျှ စိတ်မဆိုးစေချင်သောကြောင့်ဖြစ်သည်။ သင်သည် အပြန်အလှန် ဆက်ဆံရေးများကို ကာကွယ်ခြင်း၊ မည်သူ့ကိုမျှ စိတ်မဆိုးစေခြင်းကို ရှေ့တန်းတင်သည်။ မှန်မှန်ကန်ကန် ပြောဆိုခြင်းနှင့် သမ္မာတရားအား လက်တွေ့လုပ်ဆောင်ခြင်းကို နောက်ဆုံးတွင် ထားသည်။ သင်သည် မည်သည့်အရာ၏ ထိန်းချုပ်ခြင်းကို ခံရသနည်း။ သင်သည် သင်၏ စာတန်ဆန်သော စိတ်သဘောထား၏ ထိန်းချုပ်ခြင်းကို ခံနေရခြင်းဖြစ်သည်။ ယင်းက သင်၏ နှုတ်ကို ပိတ်ထားပြီး မှန်မှန်ကန်ကန် မပြောဆိုရန် တားဆီးသည်။ သင်သည် သင်၏ ဆိုးယုတ်သော စိတ်သဘောထားဖြင့်သာ အသက်ရှင်နိုင်သည်။ ဖောက်ပြန်ပျက်စီးသော စိတ်သဘောထားဆိုသည်မှာ အဘယ်နည်း။ ဖောက်ပြန်ပျက်စီးသော စိတ်သဘောထားသည် စာတန်ဆန်သော စိတ်သဘောထားဖြစ်သည်။ မိမိ၏ ဖောက်ပြန်ပျက်စီးသော စိတ်သဘောထားဖြင့် အသက်ရှင်သောသူသည် အသက်ရှင်နေသော စာတန်ဖြစ်သည်။ သူ၏ စကားအတွင်းတွင် အစဉ်သဖြင့် စမ်းသပ်မှုများ ပါဝင်ပြီး အစဉ် ဝေ့ဝိုက်နေပြီး မည်သည့်အခါမျှ တဲ့တိုးမပြောပေ။ အသေရိုက်သတ်ခံရလျှင်ပင် မှန်မှန်ကန်ကန် ပြောဆိုမည်မဟုတ်ပေ။ ဤသည်မှာ လူတစ်ယောက်၏ ဖောက်ပြန်ပျက်စီးသော စိတ်သဘောထားက အလွန်ဆိုးရွားလာသောအခါတွင် ဖြစ်ပျက်သည့်အရာဖြစ်သည်။ ၎င်းတို့သည် ၎င်းတို့၏ လူ့သဘာဝ လုံးဝ ဆုံးရှုံးသွားပြီး နတ်ဆိုးတစ်ကောင်ဖြစ်လာသည်။ သင်တို့ထဲမှ လူများစွာတို့သည် အခြားလူများနှင့် သင်တို့ ဆက်ဆံရေးကို ကာကွယ်ရန်၊ အခြားလူများကြားတွင် သင်တို့ ကိုင်စွဲသော အဆင့်အတန်းနှင့် ဂုဏ်တို့ကို ကာကွယ်ရန်အတွက် ဘုရားသခင်ကို ပုန်ကန်ပြစ်မှားပြီး လိမ်ညာဖို့ကို ပိုမိုနှစ်သက်လိမ့်မည်။ ဤသို့ လုပ်ဆောင်သောသူသည် သမ္မာတရားကို ချစ်သလော။ သမ္မာတရားကို လိုက်စားသောသူဖြစ်သလော။ ထိုသူသည် သိလျက် ဘုရားသခင်ကို လိမ်ညာသော၊ မိမိ၏ စိတ်နှလုံးတွင် ဘုရားသခင်အပေါ် ကြောက်ရွံ့သော စိတ်နှလုံး စိုးစဉ်းမျှပင် မရှိသောသူတစ်ယောက်ဖြစ်သည်။ သူသည် ဘုရားသခင်ကို လိမ်ညာရဲသည်။ သူ၏ ရည်မှန်းချက်နှင့် ပုန်ကန်မှုသည် အလွန်ပင် ကြီးမားလိမ့်မည်။ ဤသို့သောလူများသည် အများအားဖြင့် ဘုရားသခင်ကို ချစ်ပြီး ကြောက်ရွံ့သည်ဟု တွေးထင်လေ့ရှိဆဲဖြစ်ပြီး “ဘုရားသခင်အကြောင်း ငါ စဉ်းစားမိသည့် အချိန်တိုင်းတွင် သူသည် မည်မျှပင် ကြီးမားသည်၊ မည်မျှပင် ကြီးမြတ်သည်၊ မည်မျှပင် ဉာဏ်မမီနိုင်အောင် ဖြစ်သည်ဆိုသည်ကို ငါ စဉ်းစားမိသည်။ ဘုရားသခင်က လူသားမျိုးနွယ်ကို ချစ်သည်။ သူ၏ ချစ်ခြင်းသည် အလွန်စစ်မှန်သည်” ဟူ၍ မကြာခဏပြောဆိုကြသည်။ သင်သည် ကြား၍ကောင်းသောစကားများကို ပြောဆိုနိုင်သော်လည်း ဆိုးယုတ်သောသူတစ်ယောက်က အသင်းတော်အလုပ်အား နှောင့်ယှက်နေသည်ကို သင်မြင်လျှင် ဖော်ထုတ်မည်မဟုတ်ပေ။ သင်တို့သည် လူ့အကြိုက်လိုက်သူများဖြစ်သည်။ ဘုရားအိမ်တော်၏ အကျိုးစီးပွားများကို ကာကွယ်ရမည့်အစား သင်တို့၏ ကိုယ်ပိုင် ကျော်ကြားမှု၊ အကျိုးအမြတ်၊ အဆင့်အတန်းတို့ကိုသာ ကာကွယ်သည်။ အရေးကိစ္စများ၏ တကယ့်အခြေအနေကို သင်သိသောအခါတွင် သင်သည် မှန်ကန်စွာ မပြောဆိုပေ။ ဝေ့ဝိုက်ပြောဆိုပြီး ဆိုးယုတ်သောသူများကို ကာကွယ်သည်။ သင့်အား မှန်ကန်စွာ ပြောဆိုခိုင်းလျှင် သင့်အတွက် အလွန် ခက်ခဲလိမ့်မည်။ သင်သည် အမှန်အတိုင်းပြောခြင်းကို ရှောင်ရန်အတွက်နှင့် အဓိပ္ပာယ်မရှိသောအရာများစွာကို ပြောဆိုသည်။ သင်စကားပြောသောအခါ များစွာ လှည့်ပတ်ပြောဆိုသည်။ များစွာတွေးတောသည်။ ပြီးလျှင် အလွန်ပင်ပန်းသောပုံစံဖြင့် အသက်ရှင်သည်။ ဤအရာအားလုံးက သင်၏ ကိုယ်ပိုင်ဂုဏ်သတင်းနှင့် သိက္ခာကို ကာကွယ်ရန်ဖြစ်သည်။ သင် ဤသို့ ကျင့်ကြံပြုမူခြင်းအားဖြင့် ဘုရားသခင်က ကျေနပ်သလော။ ဘုရားသခင်က လှည့်ဖြားတတ်သောသူများကို အရာအားလုံးထက်ပို၍ မုန်းတီးသည်။ သင်သည် စာတန်၏ စွမ်းအားမှ ရုန်းထွက်လွတ်မြောက်ပြီး ကယ်တင်ခြင်း ရရှိလိုလျှင် သမ္မာတရားကို လက်ခံရမည်။ ရိုးသားသူတစ်ယောက်ဖြစ်ခြင်းအားဖြင့် စတင်ရမည်။ ပွင့်လင်းလော့။ အမှန်အတိုင်းပြောလော့။ သင်၏ ခံစားချက်များ၏ ဘောင်ခတ်ခြင်းကို မခံနှင့်။ သင်၏ ဟန်လုပ်ခြင်းနှင့် လှည့်စားခြင်းကို ဖယ်ရှားလော့။ စည်းမျဉ်းနှင့်အညီ ပြောဆိုပြုမူလော့။ ဤအရာသည် သင့်အတွက် အသက်ရှင်ရလွယ်ကူစေမည်ဖြစ်ပြီး ပျော်ရွှင်စေမည်ဖြစ်ကာ သင်သည် ဘုရားသခင်ရှေ့တွင် နေထိုင်နိုင်လိမ့်မည်။ သင်သည် စာတန်ဆန်သော အတွေးအခေါ်များနှင့်အညီ အစဉ်သဖြင့် အသက်ရှင်လျှင်၊ သင်၏ နေ့ရက်များကို ဖြတ်သန်းရန်အတွက် လိမ်ညာမှု၊ လှည့်စားမှုများကို အစဉ် အမှီပြုလျှင် သင်သည် စာတန်၏ အာဏာအောက်တွင် ရှင်သန်နေခြင်း ဖြစ်ရမည်။ မှောင်မိုက်ထဲတွင် အသက်ရှင်နေလိမ့်မည်ဖြစ်သည်။ သင်သည် စာတန်၏ ကမ္ဘာတွင် အသက်ရှင်လျှင် ပို၍ ပို၍သာ လှည့်စားလာလိမ့်မည်။ သင်သည် ဘုရားသခင်အား နှစ်များစွာ ယုံကြည်ခဲ့သည်။ တရားဒေသနာများစွာကို နားထောင်ခဲ့သည်။ သို့သော် သင်၏ ဖောက်ပြန်ပျက်စီးသော စိတ်သဘောထားက သန့်စင်ခြင်း မခံရသေးပေ။ ယခုတွင် သင်သည် သင်၏ ဆိုးယုတ်သော စိတ်သဘောထားဖြင့် အသက်ရှင်နေဆဲဖြစ်သည်။ ဤအရာကို သင်စက်ဆုပ်ရွံရှာခြင်းမဖြစ်သလော။ ရှက်ရွံ့ခြင်းမဖြစ်သလော။ သင်သည် ဘုရားသခင်ကို ယုံကြည်ခဲ့သည်မှာ မည်မျှကြာသည်ဖြစ်စေ ဘာသာတရားမရှိသူတစ်ဦးကဲ့သို့ ရှိနေဆဲဖြစ်လျှင် ဘုရားသခင်အား သင်ယုံကြည်ခြင်း၏ အဓိပ္ပာယ်မှာအဘယ်နည်း။ ဘုရားသခင်အား ဤသို့ ယုံကြည်ခြင်းအားဖြင့် ကယ်တင်ခြင်းကို အမှန်တကယ် ရယူနိုင်သလော။ သင်၏ ဘဝပန်းတိုင်များက မပြောင်းလဲသကဲ့သို့ သင်၏ စည်းမျဉ်းများ၊ နည်းလမ်းများကလည်း မပြောင်းလဲပေ။ ဘာသာတရားမရှိသူတစ်ယောက်တွင်မရှိဘဲ သင့်တွင်ရှိသော တစ်ခုတည်းသောအရာမှာ “ယုံကြည်သူ” ဆိုသည့် ဂုဏ်ပုဒ်သာဖြစ်သည်။ သင်သည် အပြင်ပန်းတွင် ဘုရားသခင်နောက်သို့ လိုက်သော်လည်း သင်၏ အသက်စိတ်သဘောထားက လုံးဝ မပြောင်းလဲပေ။ အဆုံးတွင် ကယ်တင်ခြင်းကို သင်ရရှိမည်မဟုတ်ပေ။ သင်သည် အချည်းနှီး မျှော်လင့်နေခြင်းဖြစ်သည်မဟုတ်လော။ ဘုရားသခင်အပေါ် ဤသို့သော ယုံကြည်ခြင်းမျိုးသည် သင့်အား သမ္မာတရား နှင့် အသက်ကိုရရှိစေရန် ကူညီပေးနိုင်သလော။ လုံးဝ ကူညီမပေးနိုင်ပေ။

ယနေ့တွင် စိတ်သဘောထားဆိုင်ရာ ပြောင်းလဲခြင်း၏ စရိုက်လက္ခဏာသုံးခုကို ငါတို့ မိတ်သဟာယဖွဲ့ပြီးဖြစ်သည်။ ထိုစရိုက်လက္ခဏာသုံးခုကို အနှစ်ချုပ်လော့။ (ပထမ စရိုက်လက္ခဏာသည် မှန်ကန်ပြီး သမ္မာတရားနှင့်ကိုက်ညီသည့်အရာများကို လက်ခံကာ နာခံနိုင်သည့် အရည်အချင်းဖြစ်သည်။ ဒုတိယ စရိုက်လက္ခဏာသည် မိမိတွင် တစ်စုံတစ်ခု ဖြစ်ပျက်သောအခါ သမ္မာတရားကို ရှာဖွေပြီး လက်တွေ့လုပ်ဆောင်သည့်၊ မိမိ၏ ကိုယ်ပိုင်အလိုဆန္ဒကို အခြေခံကာ အမှုအရာများကို မကိုင်တွယ်သည့် အရည်အချင်းဖြစ်သည်။ တတိယ စရိုက်လက္ခဏာသည် သင့်အပေါ်သို့ မည်သည့်အရာကျရောက်ပါစေ ဘုရားသခင်၏ ရည်ရွယ်ချက်များအတွက် အလေးထားမှုကို ပြရန်၊ ဇာတိပကတိကို ပုန်ကန်ပြီး ဘုရားသခင်အား နာခံခြင်းကို ရရှိရန် အရည်အချင်းဖြစ်သည်။) သင်တို့အားလုံးသည် ဤစရိုက်လက္ခဏာသုံးခုကို ချင့်ချိန်စဉ်းစားပြီး မိတ်သဟာယပြုသင့်သည်။ သင်တို့၏ လက်တွေ့ဘဝတွင် ဤအရာများနှင့် မိမိကိုယ်ကို နှိုင်းယှဉ်ကြည့်သင့်သည်။ ပြီးလျှင် ဤအရာများကို လက်တွေ့လုပ်ဆောင်ပြီး ဝင်ရောက်ရန်အတွက် မိမိကိုယ်ကို လေ့ကျင့်ပေးသင့်သည်။ ဤသို့ဆိုလျှင် သင်တို့သည် သမ္မာတရားကို ရရှိပြီး စိတ်သဘောထားတွင် ပြောင်းလဲမှုရှိလိမ့်မည်ဖြစ်သည်။ သမ္မာတရား၏ မည်သည့်ရှုထောင့်ကို မိတ်သဟာယပြုသည်ဖြစ်စေ သမ္မာတရားကို ချစ်သောသူများအတွက် သမ္မာတရားကို လက်ခံရန် လွယ်ကူလိမ့်မည်။ သမ္မာတရားကို လက်တွေ့လုပ်ဆောင်လိုစိတ် ရှိသူများသည် သမ္မာတရားကို ရရှိနိုင်မည်ဖြစ်ပြီး သမ္မာတရားကို ရရှိသူများသည် စိတ်သဘောထားတွင် ပြောင်းလဲမှုကို ရရှိနိုင်လိမ့်မည်။ အသိစိတ်၊ သို့မဟုတ် ဆင်ခြင်တုံတရားမရှိသူ၊ သမ္မာတရားကို မချစ်သူများသည် သမ္မာတရားကို လက်မခံနိုင်ပေ၊ သို့မဟုတ် လက်တွေ့မလုပ်ဆောင်နိုင်ပေ။ ထို့ကြောင့် ၎င်းတို့သည် သမ္မာတရားကို ရရှိနိုင်မည်မဟုတ်ပေ။ လူတစ်ယောက်သည် သမ္မာတရားကို ရရှိနိုင်ခြင်းရှိမရှိ၊ သို့မဟုတ် စိတ်သဘောထားတွင် ပြောင်းလဲခြင်းကို ရရှိခြင်းရှိမရှိသည် သူ၏ တစ်ကိုယ်ရေလိုက်စားမှုအပေါ်တွင် မူတည်သည်။

၂၀၁၅ ခုနှစ်၊ သြဂုတ်လ ၁၆ ရက်


ဘုရားသခင်ကို ယုံကြည်ခြင်းနှင့်သက်ဆိုင်သည့် မှန်ကန်သော လမ်းကြောင်းပေါ် စတင်ရန် ပြည့်စုံရမည့် သတ်မှတ်ချက် ငါးချက်

လူတို့၏ ဖောက်ပြန်ပျက်စီးသော စိတ်သဘောထား၌ ဘုံပြဿနာတစ်ခု၊ လူတိုင်း၏ လူ့သဘာဝတွင် တည်ရှိသည့် ဘုံပြဿနာတစ်ခု၊ အပြင်းထန်ဆုံးသော ပြဿနာတစ်ခု ရှိ၏။ ဤဘုံပြဿနာသည် ၎င်းတို့ လူ့သဘာဝ၏ အားအနည်းဆုံး၊ အဆိုးရွားဆုံးသော အစိတ်အပိုင်း ဖြစ်ပြီး ၎င်းတို့၏ သဘာဝ အနှစ်သာရတွင် ရှာဖွေတွေ့ရှိရန် သို့မဟုတ် ပြောင်းလဲရန် အခက်ခဲဆုံးသော အရာ ဖြစ်သည်။ ဤပြဿနာမှာ မည်သည့်အရာ ဖြစ်သနည်း။ ယင်းမှာ လူသားများသည် ထူးခြားသော၊ မဟာလူသား၊ ပြီးပြည့်စုံသော လူများ အမြဲ ဖြစ်လိုကြခြင်း ဖြစ်သည်။ လူတို့သည် ပင်ကိုအားဖြင့် ဖန်ဆင်းခံများ ဖြစ်ကြသည်။ ဖန်ဆင်းခံများသည် အနန္တတန်ခိုးကို ရရှိနိုင်သလော။ ၎င်းတို့သည် စုံလင်ခြင်းနှင့် အပြစ်အနာအဆာကင်းခြင်းကို ရရှိနိုင်သလော။ ၎င်းတို့သည် အရာရာတိုင်းတွင် ကျွမ်းကျင်မှုကို ရရှိနိုင်သလော၊ အရာရာတိုင်းကို နားလည်သဘောပေါက်လာနိုင်သလော၊ အရာရာတိုင်းကို ရှင်းလင်းစွာ မြင်နိုင်သလော၊ ပြီးလျှင် အရာရာတိုင်းကို လုပ်ဆောင်နိုင်စွမ်း ရှိသလော။ ၎င်းတို့ မရရှိနိုင်ပေ။ သို့ရာတွင် လူတို့အတွင်း၌ ဖောက်ပြန်ပျက်စီးသော စိတ်သဘောထားတစ်ခု၊ သေနိုင်လောက်သော အားနည်းချက်တစ်ခု ရှိလေသည်။ ယင်းမှာ ၎င်းတို့သည် ကျွမ်းကျင်မှုတစ်ခု သို့မဟုတ် အတတ်ပညာတစ်ခုကို သင်ယူတတ်မြောက်သည်နှင့်တစ်ပြိုင်နက် လူတို့က မိမိတို့သည် လုပ်နိုင်စွမ်း ရှိသည်ဟုလည်းကောင်း၊ မိမိတို့သည် အဆင့်အတန်းနှင့် တန်ဖိုးရှိသော လူများဖြစ်သည်ဟုလည်းကောင်း၊ မိမိတို့သည် ပညာရှင်များ ဖြစ်သည်ဟုလည်းကောင်း ခံစားကြရခြင်း ဖြစ်သည်။ ၎င်းတို့၏ စစ်မှန်သော အစွမ်းအစသည် မည်သည့်အရာပင် ဖြစ်ပါစေ ၎င်းတို့အားလုံးသည် မိမိတို့ကိုယ်ကို ကျော်ကြားသော သို့မဟုတ် ထူးချွန်သော ပုဂ္ဂိုလ်တစ်ဦးအဖြစ် အမွှမ်းတင်လိုကြသည်၊ အတော်အတန် လူသိများသော ပုဂ္ဂိုလ်တစ်ဦး ဖြစ်လာလိုကြပြီး ၎င်းတို့သည် ချို့ယွင်းချက် တစ်ခုတလေမျှ မရှိဘဲ စုံလင်ကာ အပြစ်အနာအဆာကင်းသည်ဟု အခြားသူများကို ထင်မှတ်စေလိုကြသည်။ ၎င်းတို့သည် လုပ်နိုင်စွမ်းရှိသော၊ တန်ခိုးကြီးသော၊ ထူးချွန်သော သို့မဟုတ် ကျော်ကြားပြီး ကြီးမြတ်သော ပုဂ္ဂိုလ်တစ်ဦးအဖြစ်၊ ကြီးကျယ်ခမ်းနားသော ပုံရိပ်တစ်ခုရှိကာ မည်သည့်အရာကိုမဆို လုပ်ဆောင်နိုင်စွမ်းရှိပြီး ၎င်းတို့ မလုပ်နိုင်သောအရာဟူ၍ မရှိသူအဖြစ် အခြားလူများ၏ မြင်တွေ့ခြင်းကို ခံလိုကြသည်။ ၎င်းတို့က အခြားသူများ၏ အကူအညီကို ရှာဖွေပါက မိမိတို့သည် လုပ်နိုင်စွမ်းမရှိသည့်အပြင် နိမ့်ပါးပုံပေါက်မည်ဖြစ်ပြီး လူများက မိမိတို့ကို အထင်သေးကြလိမ့်မည်ဟု ခံစားကြရသည်။ ဤအကြောင်းကြောင့် ၎င်းတို့သည် အမြဲတစေ ဟန်ဆောင်နေလိုကြသည်။ လူအချို့ကို တစ်စုံတစ်ခု လုပ်ခိုင်းသည့်အခါ မည်သို့လုပ်ဆောင်ရသည်ကို ၎င်းတို့ အမှန်တကယ် မသိသော်ငြားလည်း သိသည်ဟု ပြောကြသည်။ ထို့နောက်တွင် ၎င်းတို့သည် ထိုအကြောင်းကို တိတ်တဆိတ် ရှာဖွေကြပြီး မည်သို့လုပ်ဆောင်ရမည်ကို သင်ယူဖို့ ကြိုးစားကြသော်လည်း နှစ်ရက်သုံးရက် လေ့လာပြီးသည့်နောက် မည်သို့လုပ်ရမည်ကို ၎င်းတို့နားမလည်ကြသေး။ ၎င်းတို့ အခြေအနေမည်သို့ရှိသည်ကို အမေးခံရသည့်အခါ ၎င်းတို့က “မကြာမီ ပြီးမည်၊ မကြာမီပြီးမည်” ဟု ပြောကြသည်။ သို့ရာတွင် ၎င်းတို့၏စိတ်နှလုံးထဲ၌ “စောလွန်းသေးတယ်၊ မရသေးဘူး။ ငါ ဘာမျှ မသိ။ ငါ ဘာလုပ်ရမည်ကိုလည်း မသိ။ လျှို့ဝှက်ချက်ကို ငါ ပြောလိုက်၍ မဖြစ်၊ ဆက်၍ ဟန်ဆောင်ရမည်၊ ငါ၏ အားနည်းချက်များနှင့် မသိနားမလည်မှုများကို လူတို့အား မြင်ခွင့်ပေး၍ မဖြစ်။ ငါ့ကို အထင်သေးခွင့်ပြု၍ မဖြစ်” ဟု ၎င်းတို့ တွေးနေကြသည်။ ဤသည်မှာ အဘယ်ပြဿနာနည်း။ ဤသည်မှာ မည်သို့ပင်ဖြစ်စေ သိက္ခာဆည်ရန် ကြိုးစားသည့် အသက်ရှင်နေစဉ်ဖြစ်သော ငရဲဖြစ်သည်။ ဤသည်မှာ မည်သို့သော စိတ်သဘောထားမျိုးနည်း။ ဤသို့သောသူများ၏ မာနထောင်လွှားမှုသည် အကန့်အသတ်မရှိပေ။ ၎င်းတို့သည် ဆင်ခြင်တုံတရားအားလုံး ပျောက်ဆုံးပေပြီ။ ၎င်းတို့သည် လူတိုင်းကဲ့သို့ မဖြစ်လိုပေ။ သာမန်၊ ပုံမှန်လူများ မဖြစ်လိုကြဘဲ မဟာလူသားများ၊ ထူးခြားသော ပုဂ္ဂိုလ်များ၊ သို့မဟုတ် အစွမ်းထက်သူများ ဖြစ်လိုကြသည်။ ဤသည်မှာ အလွန်ကြီးမားသော ပြဿနာတစ်ရပ် ဖြစ်သည်။ အားနည်းချက်များ၊ ချို့ယွင်းချက်များ၊ မသိနားမလည်မှု၊ မိုက်မဲမှုနှင့် ပုံမှန်လူ့သဘာဝအတွင်းမှ သိနားလည်မှု ကင်းမဲ့ခြင်းနှင့် စပ်လျဉ်း၍ ယင်းတို့အားလုံးကို သူတို့ ဖုံးကွယ်ပြီး အခြားသူများကို မြင်ခွင့်မပေးဘဲ မိမိတို့ကိုယ်ကို ဆက်လက် အယောင်ဆောင်ကြလေသည်။ မည်သည့်အရာမျှ ရှင်းရှင်းလင်းလင်း မမြင်နိုင်သည့်တိုင် မိမိတို့ စိတ်နှလုံးတွင် နားလည်ကြသည်ဟု အခိုင်အမာဆိုကြသေးသည့် သူအချို့ရှိ၏။ သင်သည် ထိုအရာကို ရှင်းပြရန် ၎င်းတို့အား စေခိုင်းသည့်အခါ ၎င်းတို့ မရှင်းပြနိုင်ကြချေ။ အခြားတစ်စုံတစ်ဦးက ရှင်းပြပြီးသည့်နောက်တွင် အလားတူသောအရာကို ၎င်းတို့ ပြောတော့မည့်ဆဲဆဲ ဖြစ်သော်လည်း အချိန်မီ မဖွင့်ဟနိုင်ခဲ့ဟု အခိုင်အမာ ဆိုကြလေသည်။ မိမိတို့ကိုယ်ကို ဟန်ဆောင်ရန် ၎င်းတို့ တတ်နိုင်သမျှလုပ်ဆောင်ပြီး အကောင်းမြင်ခံရရန် ကြိုးစားကြသည်။ သင်တို့ အဘယ်သို့ သဘောရကြသနည်း၊ ထိုသို့သော လူတို့သည် အမြဲ စိတ်ကူးယဉ်တတ်ကြသည် မဟုတ်လော။ သူတို့ အိပ်မက်မက်နေကြခြင်း မဟုတ်လော။ သူတို့သည် မိမိကိုယ်ကို အဘယ်သူများ ဖြစ်ကြသည်ကို မသိကြသလို ပုံမှန်လူ့သဘာဝကို မည်သို့ အသက်ရှင်နေထိုင်ရမည်ကိုလည်း မသိကြ။ လက်တွေ့ကျသည့် လူသားများကဲ့သို့ တစ်ကြိမ်မျှ သူတို့ လုံးဝ မပြုမူဖူးကြ။ သင်၏နေ့ရက်များကို စိတ်ကူးယဉ်ခြင်းဖြင့် အချိန်ဖြုန်းကာ အိုးနင်းခွက်နင်းဖြင့် ပြီးသွားလျက်၊ မည်သည့်အရာကိုမျှ အသိတရားရှိရှိ လက်တွေ့ကျသော စိတ်နေစိတ်ထားဖြင့် မလုပ်ဆောင်ဘဲ မိမိ၏ ကိုယ်ပိုင်စိတ်ကူးများဖြင့် အစဉ်သဖြင့် အသက်ရှင်နေထိုင်လျှင် ဤသည်မှာ ပြဿနာဖြစ်လေသည်။ အသက်တာတွင် သင် ရွေးချယ်သည့် လမ်းကြောင်းသည် မမှန်ကန်ပေ။ ဤအရာကို သင်ပြုလုပ်လျှင် ဘုရားသခင်ကို သင် မည်သို့ယုံကြည်ပါစေ သမ္မာတရားကို သင် နားလည်လိမ့်မည် မဟုတ်သလို သမ္မာတရားကို ရရှိနိုင်လိမ့်မည် မဟုတ်။ သင့်ကို ရိုးသားစွာပြောရလျှင် သင်သည် သမ္မာတရားကို မရရှိနိုင်၊ အဘယ်ကြောင့်ဆိုသော်၊ သင် အစပြုသောနေရာသည် မှားယွင်းသောကြောင့် ဖြစ်သည်။ သင့်အနေဖြင့် မည်သို့လက်တွေ့ကျကျ ကျင့်ကြံရမည်ကိုလည်းကောင်း၊ တစ်လှမ်းချင်း မည်သို့ဖြေးဖြေးမှန်မှန် လျှောက်လှမ်းရမည်ကိုလည်းကောင်း သင်ယူရမည်။ သင်လမ်းလျှောက်နိုင်လျှင် လျှောက်လော့။ မည်သို့ ပြေးရမည်ကို သင်ယူဖို့ မကြိုးစားနှင့်။ တစ်ကြိမ်တွင် ခြေတစ်လှမ်းချင်း သင်လျှောက်နိုင်လျှင် တစ်ကြိမ်တွင် ခြေနှစ်လှမ်းလှမ်းဖို့ မကြိုးစားနှင့်။ သင်သည် အသိတရားရှိရှိ လက်တွေ့ကျသော စိတ်နေစိတ်ထားဖြင့် ကျင့်ကြံပြုမူရမည်။ မဟာလူသား၊ ကြီးမြတ်သူ သို့မဟုတ် မြင့်မြတ်သူဖြစ်ဖို့ရန် မကြိုးစားနှင့်။ မိမိတို့၏ စာတန်ဆန်သော စိတ်သဘောထားဖြင့် စိုးမိုးခြယ်လှယ်ခြင်းခံရသည့် လူသားများသည် ၎င်းတို့စိတ်ထဲတွင် အချို့သော ရည်မှန်းချက်နှင့် လိုအင်ဆန္ဒကို သိုထားကြ၏၊ ယင်းသည် ၎င်းတို့၏ စိတ်နှလုံးများအတွင်း၌ ကွယ်ဝှက်နေသည်။ ၎င်းတို့သည် အသိတရားရှိရှိ လက်တွေ့ကျသော စိတ်နေစိတ်ထားဖြင့် အသက်မရှင်လိုကြပေ။ ထိုအစား အမြဲ လေထဲသို့ ပြေးထွက်သွားချင်ကြသည်၊ မိုးတိမ်များနှင့် မြူနှင်းကြားတွင် အသက်ရှင်နေထိုင်လိုကြသည်။ ၎င်းတို့သည် အိပ်မက်မက်နေကြခြင်း မဟုတ်လော။ လူတို့သည် လေထုအလယ်တွင် အသက်ရှင်ကြသလော။ ယင်းမှာ စာတန်၏ ပိုင်နက်ဖြစ်သည်၊ လူတို့အတွက် အသက်ရှင်နေထိုင်ရန် နေရာမဟုတ်ပေ။ ဘုရားသခင်သည် လူကို မြေမှုန့်မှ ဖန်ဆင်းခဲ့၏။ ၎င်းတို့ကို မြေပေါ်တွင် အသက်ရှင်စေသည်၊ ပုံမှန်အတိုင်း စည်းမျဉ်းများဖြင့် အသက်ရှင်စေသည်၊ မည်သို့ ပြုမူရမည်ဆိုသည့် အများလက်ခံထားသော အသိပညာကို သင်ယူစေသည်၊ မည်သို့ ဆောင်ရွက်ရမည်၊ မည်သို့ အသက်ရှင်ရမည်ဆိုသည်နှင့် သူ့အား မည်သို့ ကိုးကွယ်ရမည်ဆိုသည်တို့ကို သင်ယူစေသည်။ ဘုရားသခင်သည် လူတို့အား အတောင်ပံများ မပေးခဲ့သကဲ့သို့ ၎င်းတို့ကို လေထဲတွင် အသက်ရှင်ခွင့်မပေးပေ။ လေထဲတွင် ခြေဦးတည့်ရာ သွားလာသူတို့မှာ စာတန်နှင့် ဆိုးယုတ်သောဝိညာဉ်မျိုးစုံဖြစ်၏၊ လူများ မဟုတ်ပေ။ လူတို့သည် မဟာလူသားများ ဖြစ်လာရန်၊ အခြားတစ်စုံတစ်ရာအဖြစ်သို့ ပြောင်းလဲရန် အမြဲ လိုလားလျက် ဤရည်မှန်းချက် အမြဲ ရှိပါက ၎င်းတို့ ဒုက္ခရှာနေကြခြင်း ဖြစ်၏။ လုံးဝ အစွဲအလမ်း ရှိလာရန်မှာ အလွန်လွယ်၏။ ပထမဆုံးအနေဖြင့် သင်၏ ဤအတွေးနှင့် စိတ်ကူးသည် မှားယွင်း၏။ ယင်းသည် စာတန်ထံမှလာသည်၊ စစ်မှန်မှုကို လုံးဝ ကျော်လွန်သည်၊ ဘုရားသခင်၏ သတ်မှတ်ချက်များနှင့် လုံးဝ မကိုက်ညီသကဲ့သို့ ဘုရားနှုတ်ကပတ်တော်များကို လုံးဝ ကျော်လွန်လေသည်။ သို့ဆိုလျှင် ဤအတွေးသည် မည်သည့်အရာ ဖြစ်သနည်း။ အမြဲ လောကီနှင့်မတူခြင်း၊ ပေါ်လွင်ထင်ရှားလိုခြင်း၊ ပြိုင်ဘက်ကင်းလိုခြင်း၊ မနှိုင်းသာအောင် အလွန်ပင် စင်းလုံးချောဖြစ်လိုခြင်း၊ မိမိ၏ တကယ့်သီးသန့်ပုံစံကို ပြလိုခြင်း၊ ကျော်ကြားကာ ကြီးမြတ်လာလိုခြင်း၊ လူတို့၏ စိတ်နှလုံးများရှိ ကိုးကွယ်ခံရသောသူ ဖြစ်လိုခြင်း ဖြစ်သည်။ ဤသည်တို့မှာ အကြင်သူ လိုက်စားသင့်သည့် ရည်မှန်းချက်ပန်းတိုင်များလော။ လုံးဝ မဟုတ်ပေ။ ဘုရားနှုတ်ကပတ်တော်များအားလုံးထဲတွင် မဟာလူသားတစ်ဦး၊ အာဏာကြီးသူတစ်ဦး၊ ကျော်ကြားထင်ရှားသူတစ်ဦး သို့မဟုတ် ကြီးမြတ်သောလူတစ်ဦး ဖြစ်လာခြင်းကို လိုက်စားရန် လူတို့အား ပြောသည့်အရာတစ်ခုမျှ မရှိပေ။ လူတို့စိတ်ကူးသည့် ဤအရာတစ်ခုမျှ မစစ်မှန်၊ ထိုအရာများထဲမှ တစ်ခုမျှ တည်ရှိခြင်းမရှိပေ။ ဤအရာများကို လိုက်စားခြင်းသည် ကိုယ့်သေတွင်းကိုယ်တူးခြင်း ဖြစ်သည်။ ယင်းတို့ကို သင် သာ၍လိုက်စားလေ၊ မြန်မြန် သေလေဖြစ်သည်။ ဤသည်မှာ ပျက်စီးခြင်းသို့သွားသည့် လမ်းဖြစ်သည်။

ဘုရားသခင်သည် အလွန်များသည့် နှုတ်ကပတ်တော်များကို ပြောဆိုပြီးဖြစ်သည့်အတွက် သူ၏ မည်သည့် သတ်မှတ်ချက်များသည် လူတို့၏ အပြုအမူများအတွက် ဖြစ်သည်ကို သင်တို့ သိကြသလော။ (သူသည် ၎င်းတို့ကို တာဝန်သိစွာ ပြုမူနေထိုင်စေချင်ပါသည်။) (သူသည် ၎င်းတို့ကို အသိတရားရှိရှိ လက်တွေ့ကျသော စိတ်နေစိတ်ထားဖြင့် ဇွဲလုံ့လနှင့် အာရုံစိုက်ခံရအောင် လုပ်ဆောင်ခြင်းမရှိဘဲ ပြုမူနေထိုင်ကာ ဆောင်ရွက်စေချင်ပါသည်။) ဤစကားအနည်းငယ်သည် ရိုးရှင်းသော်လည်း လူအများစုက မစွမ်းဆောင်နိုင်ကြချေ။ ရိုးသားသောလူတို့သာ တတ်စွမ်းနိုင်သည်။ အမှန်တွင် ထိုအရာကို သင် မည်သို့ ဖော်ပြသည်ဖြစ်စေ အချုပ်အားဖြင့် ဆိုရလျှင် ဘုရားသခင်သည် လူတို့အား ရိုးသားရန် တောင်းဆို၏။ ရိုးသားသူတို့သာ တာဝန်သိစွာ ပြုမူနေထိုင်နိုင်ကြသည်၊ ၎င်းတို့ ပြုမူဆောင်ရွက်သည့်အခါတွင် အသိတရားရှိရှိ လက်တွေ့ကျသော စိတ်နေစိတ်ထားဖြင့် လုပ်ဆောင်နိုင်ကြသည်၊ အာရုံစိုက်မခံရအောင် လုပ်ဆောင်နိုင်ကြပြီး ဇွဲကောင်းကောင်း လုပ်ဆောင်နိုင်ကြသည်။ ထို့ကြောင့် ရိုးသားသောလူတစ်ဦး ဖြစ်ခြင်းသည် မှန်ကန်ပြီး ဘုရားသခင်က ရိုးသားသောလူတို့ကို နှစ်သက်၏။ လှည့်ဖြားတတ်သော လူတို့ကို ဘုရားသခင် ရွံရှာစက်ဆုပ်၏။ တာဝန်သိစွာ မပြုမူသောသူများ၊ ၎င်းတို့ ပြုမူသည့်အခါတွင် အသိတရားရှိရှိ လက်တွေ့ကျသော စိတ်နေစိတ်ထား မထားရှိသူများသည် လှည့်ဖြားတတ်ကြသည်။ ဤသို့ ပြောသည့်အခါ သင်တို့ နားလည်ကြသလော။ သို့ဆိုလျှင် တစ်ဖန် ငါ့ကို ပြောလော့၊ ၎င်းတို့အား ရိုးသားသောလူများဖြစ်ရန် တောင်းဆိုခြင်းအပြင် လူတို့အပေါ် မည်သည့် အခြားသောသတ်မှတ်ချက်များ ဘုရားသခင် ထားရှိပါသနည်း။ (၎င်းတို့သည် မိမိတို့ကိုယ်ကို နှိမ့်ချရန် လိုအပ်ပါသည်။) သင်တို့က “နှိမ့်ချသည်”ဟု ဆိုသော်လည်း လူတို့ကို ဖော်ပြဖို့ ဤစကားကို သုံးရန် ကျိုးကြောင်းသင့်ပါသလော။ (ကျိုးကြောင်းမသင့်ပါ။) အဘယ်ကြောင့် ကျိုးကြောင်းမသင့်ပါသနည်း။ စာတန်အားဖြင့် ဖောက်ပြန်ပျက်စီးသည့် လူသားမျိုးနွယ်သည် မူလက အဆင့်အတန်း မရှိခဲ့ကြချေ။ ၎င်းတို့သည် မူလက ပိုးကောင်များထက် နိမ့်ကျကြသောကြောင့် ၎င်းတို့ နောက်ထပ်မည်မျှ နှိမ့်ချနိုင်မည်နည်း။ ၎င်းတို့သည် မိမိတို့ကိုယ်ကို နောက်ထပ် နိမ့်ကျစေပါက၊ မည်သည့်အရာ ဖြစ်လာကြမည်နည်း။ နတ်ဆိုးများ သို့မဟုတ် လူ့တိရစ္ဆာန်များ ဖြစ်လာကြမည် မဟုတ်လော။ လူသည် ဘုရားသခင်၏ ဖန်ဆင်းခြင်းခံရကာ ဘုရားသခင် ဖန်ဆင်းထားသူအားလုံးတွင် လူသားဗီဇများ ရှိကြသည်။ လူအားလုံးသည် ၎င်းတို့ ပိုင်ဆိုင်သင့်သည့်အရာများကို စွမ်းဆောင်ရရှိနိုင်ကြ၏၊ ယင်းမှာ ၎င်းတို့၏ ပုံမှန် အပြုအမူများနှင့် ထုတ်ဖော်ခြင်းများ၏ တစ်စိတ်တစ်ပိုင်းသာ ဖြစ်သည်။ ဦးစွာပထမ လူတို့ ပိုင်ဆိုင်သည့် စိတ်ခံစားချက်အချို့ဖြစ်သော ပျော်ရွှင်ခြင်း၊ ဒေါသ၊ ပူဆွေးမှုနှင့် ဝမ်းမြောက်ခြင်းတို့အကြောင်း ပြောကြစို့။ တစ်စုံတစ်ဦးသည် ပူဆွေးသည့်အခါတွင်ဖြစ်စေ၊ ဝမ်းနည်းသည့်အခါတွင်ဖြစ်စေ ဖြစ်နေကျ အဖြစ်ဆုံးသော သရုပ်သကန်မှာ ငိုကြွေးခြင်း ဖြစ်သည်။ ယင်းမှာ ပုံမှန် လူ့သဘာဝ၏ သဘာဝ ထုတ်ဖော်ခြင်းတစ်ခု ဖြစ်သည်။ သင်သည် ပူဆွေးသည့်အခါ သို့မဟုတ် စိတ်ဆင်းရဲသည့်အခါ ငိုကြွေးနိုင်သည်၊ သင်၏ မျက်ရည်များကို ကျခွင့်ပေးနိုင်သည်။ ဟန်မဆောင်နှင့်။ လူအချို့က “ကျွန်ုပ် မငိုပါ။ ကျွန်ုပ်သည် စိတ်ဓာတ်ကြံ့ခိုင်သော လူတစ်ဦးဖြစ်ပြီး ယောက်ျားများသည် အလွယ်တကူ မျက်ရည်မကျကြ”ဟု ဆိုကြသည်။ အခြားသူများက “ကျွန်ုပ်သည် အမျိုးသမီးဖြစ်သော်လည်း စိတ်ခိုင်မာသည်။ ယောက်ျားသားတစ်ဦးကဲ့သို့ ကျွန်ုပ် စိတ်ဓာတ်ကြံ့ခိုင်ရမည်။ ကျွန်ုပ်သည် အမျိုးသမီးလူစွမ်းကောင်းတစ်ဦး ဖြစ်ရမည်၊ ပျော့ညံ့သော အမျိုးသမီး မဖြစ်ရ”ဟု ဆိုကြသည်။ ဤစဉ်းစားပုံမျိုးသည် မှန်ကန်သလော။ ဤသည်မှာ မည်သည့် လူ့သဘာဝမျိုး ဖြစ်သနည်း။ ဤသည်မှာ ဟန်ဆောင်ခြင်း ဖြစ်၏။ မစစ်မှန်ပေ။ ဟန်ဆောင်သောအရာသည် ပုံမှန်လူ့သဘာဝ၏ ထုတ်ဖော်ခြင်းတစ်ခု မဟုတ်။ ထိုအစား ပုံမှန်လူ့သဘာဝကို လုံးဝ မလိမ့်တစ်ပတ်လုပ်လျက် အခြားသူများကို ပြသည့် အတုအယောင် သွင်ပြင်တစ်ခု ဖြစ်သည်။ ထို့ကြောင့် လူတို့သည် ဝမ်းနည်းကြေကွဲစရာ သို့မဟုတ် သောကရောက်စရာတစ်ခုခု ရှိသည့်အခါ၊ ၎င်းတို့ သက်ပြင်းချသည့်အခါ၊ သို့မဟုတ် ၎င်းတို့၏ မျက်နှာထားသည် အတော် လေးနက်သည့်အခါ၊ သို့မဟုတ် ၎င်းတို့ အစာမစားချင်သည့်အခါ ဤအရာအားလုံးသည် မည်သူမျှ မဖုံးဖိနိုင်သည့် ပုံမှန် လူ့သဘာဝ၏ ထုတ်ဖော်ခြင်းများဖြစ်သည်။ တစ်စုံတစ်ဦးသည် ကောင်းမွန်သည့် တစ်စုံတစ်ရာကို ကြုံသည့်အခါ ၎င်းတို့ ပြုံးကြသည်။ ယင်းမှာလည်း ပုံမှန် ထုတ်ဖော်ခြင်းတစ်ခုဖြစ်သည်။ မိမိတို့ ကျေနပ်အားရသည့်အခါ ထုတ်မရယ်ဝံ့သော လူအချို့ ရှိသည်။ ၎င်းတို့သည် လူတို့၏ ကျီစယ်ခြင်းများကို အမြဲ ကြောက်ရွံ့လျက် မိမိတို့၏ အပြုံးများကို ကွယ်ဝှက်ရန် မိမိတို့နှုတ်များကို အမြဲ ဖုံးကြသည်။ ယင်းမှာ ပုံမှန်ဖြစ်သလော။ (ပုံမှန် မဟုတ်ပါ။) ဤသည်မှာလည်း ဟန်ဆောင်ခြင်း ဖြစ်သည်။ အမျိုးသမီးများသည် လူများစွာရှေ့ လူပုံအလယ်တွင် ရယ်မော၍မရသကဲ့သို့ အထူးသဖြင့် မိမိတို့၏ သွားများကို ပြ၍မရ၊ မဟုတ်လျှင် လူတို့သည် ၎င်းတို့ကို အထင်သေးကြလိမ့်မည်၊ သို့မဟုတ် မထီမဲ့မြင်ပြုလိမ့်မည် ဖြစ်သောကြောင့် ၎င်းတို့သည် မိမိတို့ကိုယ်ကို ချုပ်တည်းရမည်ဖြစ်ပြီး ပေါ့ပျက်ပျက်လုပ်၍မရဟု တွေးထင်ကြသည်။ ဤသည်မှာ တရုတ်ရိုးရာယဉ်ကျေးမှု ပညာရေး၏ ရလဒ်ဖြစ်သည်။ လူတစ်ဦးတွင် မိမိ၏ ပျော်ရွှင်မှု၊ ဒေါသ၊ ပူဆွေးမှုနှင့် ဝမ်းမြောက်ခြင်းတို့က မူမမှန်ရာတွင် ၎င်းတို့ ပုံမှန် လူ့သဘာဝ၏ သရုပ်သကန်များ သို့မဟုတ် လိုအပ်ချက်များကို အခြားသူများက မမြင်နိုင်ကြချေ။ ဤလူစားမျိုးသည် ပုံမှန် ဖြစ်သလော။ (ပုံမှန် မဟုတ်ကြပါ။) ၎င်းတို့၏ အတွေးများတွင် ၎င်းတို့ကို စိုးမိုးခြယ်လှယ်သည့် တစ်စုံတစ်ရာ မရှိသလော။ လူတို့သည် စာတန်၏ အလွန် နက်ရှိုင်းစွာ ဖောက်ပြန်ပျက်စီးစေခြင်း ခံရပြီး ဖြစ်သည်။ ယင်းမှာ ထိုသို့သာ ဖြစ်သည်။ ၎င်းတို့သည် လူများထက် မကောင်းဆိုးဝါးများနှင့် ပိုတူကြသည်။ ဤသည်မှာ နတ်ဆိုးဆန်သော သဘာဝ စိုးမိုးခြယ်လှယ်ခြင်းခံရသူများ၏ သွင်ပြင် ဖြစ်သည်။ ၎င်းတို့သည် အလွန့်အလွန် အယောင်ဆောင်ဖြစ်ကြပြီး အလွန် ဟန်ဆောင်လွန်းကြသည်။ နှစ်အတော်ကြာ ဘုရားသခင်ကို ယုံကြည်ပြီးသောလူတို့သည် လုံးဝ မပြောင်းလဲကြသည်မှာ အဘယ်ကြောင့်နည်း။ တစ်ချက်မှာ လူတို့သည် ပုံမှန်လူတစ်ဦးဖြစ်ခြင်း၏ လမ်းကြောင်း၊ စည်းမျဉ်းများ၊ ဦးတည်ချက်နှင့် ရည်မှန်းချက်တို့အပေါ် မှန်ကန်သည့် အသိ သို့မဟုတ် ရှင်းလင်းသည့် အမြင် မရှိကြသကဲ့သို့ သမ္မာတရားလိုက်စားခြင်း လမ်းကြောင်းအပေါ် ရှင်းလင်းသည့် အမြင်မရှိကြချေ။ နောက်တစ်ချက်မှာ ဤလူစားမျိုးသည် မသိနားမလည်ဖြစ်၏။ ၎င်းတို့အနေဖြင့် အသက် လေးဆယ်၊ သို့မဟုတ် ငါးဆယ် အသက်ရှင်လျှင်ပင် ရိုးသားသော လူတစ်ဦး မည်သို့ဖြစ်ရမည်ဆိုသည်နှင့် ပတ်သက်၍ သို့မဟုတ် ပုံမှန် လူ့သဘာဝကို အသက်ရှင်နေထိုင်ရန်အလို့ငှာ မည်သည့် သတ်မှတ်ချက်များ ၎င်းတို့ ပြည့်မီရမည်ဆိုသည်နှင့် ပတ်သက်၍ မည်သည့်အရာမျှ မသိကြချေ။ ဤသည်မှာ အဘယ့်ကြောင့်ဆိုသော် ရိုးရာယဉ်ကျေးမှုသည် လူတို့၏ စိတ်နှလုံးများတွင် အလွန်နက်ရှိုင်းစွာ အမြစ်တွယ်ပြီးဖြစ်ကာ ၎င်းတို့သည် မိမိတို့ စိတ်ကူးခဲ့သည့် သန့်ရှင်းသော၊ ကြီးမြတ်သောလူများဖြစ်သည်ဟု အမြဲ ဟန်ဆောင်ချင်ကြလေသည်။ ယင်းက ၎င်းတို့အား အမြင်စောင်းသည့်၊ အဓိပ္ပာယ်မရှိသကဲ့သို့ ထူးဆန်းသည့် နည်းလမ်းများဖြင့် အမှုအရာများကို နားလည်စေသည်။ သင်တို့ထဲတွင် ထိုသို့သော လူများ ရှိသလော။ လူအချို့သည် အခြားသူများထံ မိမိတို့၏ စိတ်နှလုံးများကို မည်သည့်အခါတွင်မျှ မဖွင့်ဟသကဲ့သို့ ၎င်းတို့၏ အတွင်းကျကျ အတွေးများအကြောင်း မည်သို့ ပြောဆိုရမည်ဆိုသည်ကို မသိကြချေ။ ၎င်းတို့သည် မိမိတို့၌ မည်သည့်အခက်အခဲများမျှ မရှိသည့်အလား၊ ၎င်းတို့သည် မည်သည့်အခါတွင်မျှ အပျက်သဘောမဆောင်၊ သို့မဟုတ် အားမနည်းဖူးသည့်အလား၊ အသက်ဝင်ရောက်မှုနှင့် ပတ်သက်၍ မည်သည့် အခက်အခဲမျှ မရှိခဲ့ဖူးသည့်အလား ထင်ရသည်။ ၎င်းတို့သည် မည်သည့်အရာမျှ ရှာဖွေရန်ဖြစ်စေ၊ အခြားသူများနှင့် မိတ်သဟာယပြုရန်ဖြစ်စေ မလိုအပ်သကဲ့သို့ အခြားတစ်ဦးတလေ၏ မိတ်သဟာယ၊ ထောက်ပံ့မှု၊ အကူအညီ သို့မဟုတ် သွန်သင်လမ်းပြခြင်း မလိုအပ်ကြချေ။ ၎င်းတို့အနေဖြင့် မိမိတို့ဘာသာ အရာရာကို နားလည်ပြီး မည်သည့်အရာကိုမဆို ဖြေရှင်းနိုင်သည့်အလား ထင်ရသည်။ ယခင်က ၎င်းတို့ အပျက်သဘောဆောင်ဖူးခြင်း ရှိမရှိဆိုသည်ကို တစ်စုံတစ်ဦးက ၎င်းတို့အား မေးမြန်းသည့်အခါ ၎င်းတို့က “ကျွန်ုပ်သည် ရံဖန်ရံခါ အပျက်သဘောဆောင်သော်လည်း ဘုရားသခင်ထံ ကျွန်ုပ် ဆုသာတောင်းလိုက်သည်၊ ကျွန်ုပ်၏ သန္နိဋ္ဌာန်ချပြီး ကျမ်းသစ္စာကျိန်ဆိုလိုက်ပြီးနောက် အဆင်ပြေသွားသည်”ဟု ဆိုကြသည်။ ဤသည်မှာ မည်သည့် လူစားမျိုး ဖြစ်သနည်း။ အပြင်ပန်းတွင် ထိုသို့သော လူများစွာရှိသည်ဟု မထင်ရသော်လည်း အမှန်တွင် ဤအခြေအနေများ ပိုင်ဆိုင်သည့် လူများစွာရှိသည်။ ဤနေ့ထိ ဤသို့သော လူတစ်ဦးသည် ဘုရားသခင်ကို ယုံကြည်ခြင်းသည် မည်သည့်အရာဆိုလိုသည်ကို မသိချေ။ ဘုရားသခင်ကို ယုံကြည်ခြင်းသည် သူ့ကို အသိအမှတ်ပြုပြီး လူကောင်းတစ်ဦး ဖြစ်ကာ ဗုဒ္ဓဘာသာဝင်များက လူသား၏ လိုအင်ဆန္ဒများနှင့် စိတ်ပြင်းပြမှုများမှ လွတ်ကင်းခြင်း သို့မဟုတ် စိတ်နှလုံး ဖြူစင်ခြင်းနှင့် လိုအင်ဆန္ဒအနည်းငယ်သာရှိခြင်းတို့အကြောင်း ပြောသကဲ့သို့ပင် တစ်နေ့တွင် “မသေမျိုးဖြစ်လာပြီး လမ်းကြောင်းကို ရရှိ” လိမ့်မည်ဖြစ်ကာ ကောင်းကင်နိုင်ငံတော်ထဲသို့ ဝင်ရောက်လိမ့်မည်ဟု ၎င်းတို့ တွေးထင်ကြသည်။ ၎င်းတို့သည် ဤဦးတည်ချက်တွင် ဝီရိယရှိရှိ အလုပ်လုပ်ကာ အားထုတ်ကြိုးပမ်းကြသော်လည်း ဤသည်မှာ ဘုရားသခင်ကို ယုံကြည်ခြင်း ဖြစ်သလော။ ယခုတွင်ပင် ဘုရားသခင်ကို ယုံကြည်ခြင်းသည် မည်သည့်အရာဖြစ်သည်ကို ၎င်းတို့ မသိကြသကဲ့သို့ မည်သည့်အရာကို လိုက်စားသင့်သည် သို့မဟုတ် မည်သည့်လူစားမျိုး ၎င်းတို့ ဖြစ်သင့်သည်ဆိုသည်တို့ကို မသိကြချေ။ သမ္မာတရားနှင့် ပတ်သက်၍ ဒေသနာမည်မျှကို ၎င်းတို့ နားထောင်ပါစေ ၎င်းတို့လိုက်စားသည့် ရည်မှန်းချက်ပန်းတိုင်မှာ မပြောင်းလဲသကဲ့သို့ ဘုရားသခင်ကို ယုံကြည်ခြင်းအပေါ် ၎င်းတို့၏ ရှုထောင့်အမြင် မပြောင်းလဲပေ။ ဤသည်မှာ အတော်လေး ဒုက္ခပေးလေသည်။ ဘုရားသခင်ကို ယုံကြည်ခြင်းသည် မည်သည့်အရာဆိုလိုသည်ကိုပင် သင် နားမလည်ပါက သင်၏ ဘုရားသခင် အဘယ်သူဖြစ်သည်ကို သင် သိနိုင်သလော။ ဘုရားသခင်ကို ယုံကြည်ရန်မှာ မည်သည့်အရာဆိုလိုသည်ကိုပင် သင် နားမလည်ပါက သမ္မာတရားကို သင် လိုက်စားနိုင်သလော။ ဘုရားသခင်ကို ယုံကြည်ခြင်း ရူပါရုံနှင့်ဆိုင်သည့် အသိပညာ လုံးဝမရှိသောလူတစ်ဦးသည် သမ္မာတရားကို ချစ်နိုင်သလော။ ဘုရားသခင်ကို ယုံကြည်ခြင်း ရူပါရုံအား နားမလည်သောသူတို့သည် သမ္မာတရားကို မရရှိနိုင်သောသူများ ဖြစ်သည်။ ဤလူစားမျိုးကို ၎င်းတို့အနေဖြင့် သမ္မာတရားအား ချစ်ခြင်း ရှိမရှိဆိုသည်ကို မေးရန်မှာ အချည်းနှီးဖြစ်သည်။ ဘုရားသခင်ကို ယုံကြည်ခြင်းဖြစ်စေ၊ သမ္မာတရားလိုက်စားခြင်းဖြစ်စေ မည်သည့်အရာဖြစ်သည်ကို ၎င်းတို့ နားမလည်ကြချေ။ ဤအရာများကို ၎င်းတို့ နားမလည်ကြချေ။ ၎င်းတို့အနေဖြင့် ဘုရားသခင်ကို သုံးနှစ် သို့မဟုတ် ငါးနှစ် ယုံကြည်သည်ဖြစ်စေ၊ ဆယ်နှစ် သို့မဟုတ် ရှစ်နှစ် ယုံကြည်သည်ဖြစ်စေ ၎င်းတို့ထဲမှ မည်သူမျှ သမ္မာတရားကို နားမလည်ကြချေ။ ၎င်းတို့ သိသမျှမှာ ဘုရားသခင်ကို ယုံကြည်ခြင်းသည် လူကောင်းတစ်ဦး ဖြစ်ရန်၊ ကောင်းသောအရာများ လုပ်ဆောင်ရန်၊ ကြင်နာပြီး ညှာတာစိတ်ရှိရန်ဖြစ်ပြီး ယင်းမှာ အသက်ရှင်ရန် ဂုဏ်သရေရှိသော နည်းလမ်းဖြစ်သည်ဟု တွေးထင်ကြသည်။ ဤရှုထောင့်အမြင်သည် အလွန် အပေါ်ယံဆန်ပြီး ခေတ်နောက်ကျသည် မဟုတ်လော။ ဤသည်မှာ ဘုရားသခင်ကို ယုံကြည်ခြင်း သမ္မာတရားနှင့် သဟဇာတမဖြစ်သကဲ့သို့ လုံးဝ မဆက်နွှယ်ပေ။ ဘုရားသခင်ကို နှစ်များစွာ ယုံကြည်ပြီးသော်လည်း ဘုရားသခင်ကို ယုံကြည်မှု ကိစ္စရပ်အား ဘာသာတရားမရှိသူများ၊ ဗုဒ္ဓဘာသာဝင်များနှင့် တာအိုဘာသာဝင်များ၏ ရှုထောင့်အမြင်များ၊ အတွေးများနှင့် နည်းလမ်းများဖြင့် သဘောထားပြုမူသည့်သူ၊ ဘုရားသခင်ကို ယုံကြည်မှု လမ်းကြောင်းပေါ် လျှောက်ရန် ရိုးရာ အယူအဆများနှင့် စိတ်ကူးများအပေါ် မှီခိုသောသူ၊ မိမိတို့၏ သိနားလည်မှုက ဖြူစင်သည်ဟု တလွဲယုံကြည်သည့်သူ၊ ဤသို့ ဘုရားသခင်ကို ယုံကြည်ခြင်းသည် သမ္မာတရားကို လိုက်စားရန် တစ်ခုတည်းသော နည်းလမ်းဖြစ်သည်ဟု တွေးထင်သည့် တစ်စုံတစ်ဦးဖြစ်သည့်သူသည် မိမိကိုယ်ကို လိမ်ညာနေခြင်း မဟုတ်လော။

တရုတ်လူမျိုးများသည် တာအိုဝါဒနှင့် ဗုဒ္ဓဘာသာ ရိုးရာယဉ်ကျေးမှု နောက်ခံရှိကြသည်။ ဤကြီးမြတ်သည့် ရိုးရာ လူမှုရေးနောက်ခံအောက်တွင် တရုတ်လူမျိုးများအတွက် မိမိတို့၏ အတွေးများကို ဤအရာများမှ လွတ်ကင်းရန် အလွန်ခက်ခဲ၏။ ထို့ကြောင့် တရုတ်လူမျိုးများသည် ဘုရားသခင်ကို ယုံကြည်မှု ဖော်ပြသည့်အခါ ၎င်းတို့ ပထမဦးဆုံး တွေးသည့်အရာမှာ သက်သတ်လွတ်သမားဖြစ်ခြင်းနှင့် ဗုဒ္ဓထံ ဆုတောင်းခြင်း၊ မသတ်ဖြတ်ခြင်း၊ ပေးကမ်းစွန့်ကြဲခြင်းနှင့် ကောင်းမှုကုသိုလ်လုပ်ခြင်း၊ အခြားသူများကို ကူညီခြင်း၊ အခြားသူများကို မတိုက်ခိုက်ခြင်း သို့မဟုတ် မအော်ဟစ်ခြင်း၊ လူ့အသက်မသတ်ခြင်း သို့မဟုတ် မီးရှို့မှုကို မကျူးလွန်ခြင်း၊ လူကောင်းတစ်ဦး ဖြစ်ခြင်း စသည်တို့နှင့်ဆိုင်သော ဗုဒ္ဓဘာသာနှင့် တာအိုဘာသာ ရှုထောင့်အမြင်များ ဖြစ်သည်။ သို့ဆိုလျှင် လူတစ်ဦးအတွက် ဤအရာများကို ဖယ်ရှားပြီး ဘုရားသခင်ကို ယုံကြည်ခြင်း၏ စစ်မှန်သော အဓိပ္ပာယ်ကို နားလည်ရန် အချိန်မည်မျှကြာသနည်း။ ဤမမှန်ကန်သည့် အတွေးများနှင့် အယူအဆများကို အပြည့်အဝ ပြောင်းလဲရန်အလို့ငှာ၊ ယင်းတို့ကို လုံးဝ ဖယ်ရှားရှင်းလင်းရန်အလို့ငှာ လူတစ်ဦးသည် မည်သည့် သမ္မာတရား သိနားလည်မှုအား လိုက်စားရန် လိုအပ်သနည်း။ ဘုရားသခင်၏ သတ်မှတ်ချက်များကို အမှန်တကယ် သိနားလည်မှုနှင့် သမ္မာတရား၏ စည်းမျဉ်းများအတိုင်း ဘုရားသခင်ကို ယုံကြည်ခြင်းအားဖြင့်သာ လူတစ်ဦးသည် ဘုရားသခင်ကို ယုံကြည်မှုလမ်းကြောင်းမှန်အပေါ် ခြေလှမ်းနိုင်ပေသည်။ ထို့နောက်တွင်မှသာ ဘုရားသခင်ကို ၎င်းတို့၏ ယုံကြည်မှုဘဝ တရားဝင် အစပြုပေသည်။ တစ်စုံတစ်ဦးသည် မိမိတို့ စိတ်နှလုံးတွင် ရှေးခေတ် အယူသီးခြင်းများ၊ သို့မဟုတ် ရိုးရာ ဘာသာတရား၏ အယူအဆများ၊ စိတ်ကူးများနှင့် စည်းမျဉ်းစည်းကမ်းများ ရှိနေဆဲဖြစ်ပါက မိမိတို့ စိတ်နှလုံးများတွင် ထိန်းသိမ်းထားသည့် ဤအရာများသည် ဘုရားသခင် အစက်ဆုပ်ဆုံးနှင့် အမုန်းဆုံးသော တကယ့်အရာများ ဖြစ်သည်။ ၎င်းတို့အနေဖြင့် သမ္မာတရားကို ရှာဖွေရမည်၊ ဤအရာများကို ပိုင်းခြားသိမြင်ရမည်ဖြစ်ပြီး ထို့နောက်တွင် လုံးဝ စွန့်လွှတ်ရမည်ဖြစ်သည်။ ထိုသို့သော လူများသာ သမ္မာတရားကို ချစ်သည်၊ ၎င်းတို့သာ သန့်ရှင်းသော ဝိညာဉ်တော်၏ အလုပ်ကို ရရှိနိုင်သည်။ ဤသည်မှာ သေချာ၏။ သင်သည် ဘုရားသခင်ကို သင်၏ ယုံကြည်မှုအား သူ၏ နှုတ်ကပတ်တော် သမ္မာတရားအပေါ် အခြေမခံပါက သူ၏ ကောင်းကြီးများကို မည်သည့်အခါတွင်မျှ ရရှိနိုင်လိမ့်မည် မဟုတ်။ တစ်စုံတစ်ဦးသည် ဘုရားသခင်ကို ယုံကြည်မှု လမ်းကြောင်းမှန်ပေါ် ခြေလှမ်းလှမ်းပြီးသည်နှင့်၊ ထိုအဆင့်ကို ၎င်းတို့ ဖြတ်ကျော်ပြီးသည်နှင့် မိမိတို့၏ အတွင်းစိတ် အခြေအနေတွင် အပြောင်းအလဲတစ်ခု ရှိလေသည်။ ပထမဆုံး ၎င်းတို့၏ အတွေးများနှင့် ရှုထောင့်အမြင်များက မရေမရာမဖြစ်ဘဲ လက်တွေ့ကျလေသည်။ ၎င်းတို့၏ အခြေအနေ၊ အတွေးများနှင့် စိတ်ကူးများသည် အနှစ်မဲ့ခြင်းမရှိဘဲ သမ္မာတရားနှင့် အညီ ဖြစ်၏။ ယင်းတို့သည် ဘုရားနှုတ်ကပတ်တော်များနှင့် လုံးဝ ကိုက်ညီသည်။ ၎င်းတို့ လိုက်စားသည့် ရည်မှန်းချက်နှင့် ဦးတည်ချက်သည် အယူဝါဒဆိုင်ရာ မဟုတ်သကဲ့သို့ လက်လှမ်းမမီနိုင် သို့မဟုတ် မမြင်နိုင်သောအရာ မဟုတ်။ ထိုအစား အပြုသဘောဆောင်သည့်၊ ဘုရားသတ်မှတ်ချက်များနှင့် ကိုက်ညီသည့် အရာတစ်ခုဖြစ်ပြီး ဘုရားသခင်၏ အသိအမှတ်ပြုခြင်းကို ခံရလေသည်။ ၎င်းတို့၏ အခြေအနေတစ်ခုလုံး၊ အတွေးများနှင့် ၎င်းတို့၏ စိတ်ကူးများအားလုံး လက်တွေ့ကျကာ စစ်မှန်လေသည်။ ယခုတွင် သင်သည် ဘုရားသခင်ကို ယုံကြည်သောကြောင့် သင်၏ အတွေးများသည် အဘယ်မှာရှိသနည်း။ ယင်းတို့သည် တိကျမှန်ကန်သည့် ဦးတည်ချက်တစ်ခုမျှမရှိဘဲ လေထဲတွင် လွင့်မျောနေဆဲဖြစ်လျှင်၊ လက်တွေ့အရှိတရားနှင့် မကိုက်ညီသည့် အတွေးများစွာနှင့် လူသား အတွေးအခေါ်များ၊ အယူအဆများနှင့် စိတ်ကူးမျိုးစုံတို့ဖြင့် အနှစ်မဲ့၊ အယူဝါဒဆိုင်ရာ အတွေးများစွာ ရှိနေဆဲဖြစ်လျှင် သင်သည် စိတ်ကူးလေထုတွင် အသက်ရှင်နေဆဲဖြစ်ပြီး သင်သည် မြေပေါ်သို့ ဆင်းမလာသေးပေ။ ဤသည်မှာ အလွန်အန္တရာယ်များပေသည်။ အဘယ်ကြောင့်ဆိုသော် သင် တွေးသည့်အရာ၊ သင် လုပ်သည့်အရာနှင့် သင်၏ စိတ်နှလုံးတွင် သင် လိုက်စားသည့် ရည်မှန်းချက်များသည် ဘုရားသခင်ကို ယုံကြည်မှု သမ္မာတရား သို့မဟုတ် ဘုရားသခင်၏ သတ်မှတ်ချက်များနှင့် မည်သို့မျှ မပတ်သက်သောကြောင့် ဖြစ်သည်။ ယင်းတို့သည် အနည်းငယ်မျှပင် မပတ်သက်ပေ။ ထို့ကြောင့် မည်သည့်အရာအရ သင် ပြုမူသနည်း။ သင်သည် လူသား၏ အကျဉ်းချုပ် အတွေ့အကြုံများ၊ လူသား၏ လောကီဆိုင်ရာ ဆက်ဆံမှုများအတွက် အတွေးအခေါ်များအပြင် လူမှုအဖွဲ့အစည်း၊ သင်၏ မိသားစုနှင့် အခြေအနေမျိုးစုံတို့မှ သင်ယူသည့် အရာများနှင့် သင် စိတ်ကူးကာ သင်၏ ခေါင်းထဲတွင် ပေါင်းရုံးသည့်အရာများအရ ပြုမူပေသည်။ ဥပမာအနေဖြင့် သင့်ထံ တစ်စုံတစ်ရာ ဖြစ်ပျက်သည့်အခါ သင် လုပ်သင့်သည်ဟု တွေးထင်သည့်ပုံစံအတိုင်း ပြုမူကြပြီး ထိုသို့ လုပ်ဆောင်ရန်မှာ သမ္မာတရားနှင့် အညီဖြစ်ကြောင်းနှင့် မှန်ကန်ပြီး အပြုသဘောဆောင်သည်ဟု သင်တွေးထင်သည့်အရာသည် သမ္မာတရား ဖြစ်သည်ဟု သင် တွေးထင်သည်။ တစ်နေ့တွင် သင်သည် ရှေ့မတိုးသာအောင်ဖြစ်သည့်အခါ၊ သို့မဟုတ် ပြုပြင်ခြင်း ခံရသည့်အခါ သင်၏ လုပ်ရပ်များ၊ အတွေးများနှင့် စိတ်ကူးများသည် အခြေခံအားဖြင့် သမ္မာတရား စည်းမျဉ်းများနှင့် သဟဇာတမဖြစ်သည့် လူသား စိတ်ကူးများနှင့် အယူအဆများသာဖြစ်သည်ကို သင် သဘောပေါက်လိမ့်မည်။ ဆိုလိုသည်မှာ လူတစ်ဦးသည် ဘုရားသခင်ကို ယုံကြည်မှု လမ်းကြောင်းပေါ် တရားဝင် မဝင်ရောက်မီတွင် ၎င်းတို့ လုပ်ဆောင်သည့် အရာများစွာသည် သမ္မာတရား စည်းမျဉ်းများနှင့် မပတ်သက်ချေ။ ယင်းတို့သည် လူတို့၏ စိတ်များနှင့် စိတ်ကူးများ သို့မဟုတ် ၎င်းတို့၏ နှစ်သက်မှုများ၊ စိတ်ထက်သန်မှုနှင့် စိတ်စွမ်းအား သို့မဟုတ် ၎င်းတို့၏ ကောင်းမွန်သော ဆန္ဒများနှင့် မျှော်လင့်ချက်များ သို့မဟုတ် ၎င်းတို့၏ လိုအင်ဆန္ဒများမှပင် လာပေသည်။ ဤအရာအားလုံးသည် လူတို့လုပ်ရပ်များ၏ စမှတ်နှင့် အရင်းအမြစ် ဖြစ်ကြ၏။

ဘုရားသခင်ကို ယုံကြည်မှု လမ်းကြောင်းမှန်ပေါ် ဝင်ရောက်ရန်အလို့ငှာ မည်သည့် အခြေအနေများကို လူတစ်ဦး ပိုင်ဆိုင်ရမည်ဆိုသည်မှာမူ စံနှုန်းတစ်ခုရှိ၏။ ယင်းမှာ ၎င်းတို့အနေဖြင့် ဘုရားသခင်၏ နှုတ်ကပတ်တော်များကို တွေ့ကြုံနေစဉ် ပုံမှန် အခြေအနေတစ်ခု ပိုင်ဆိုင်ရမည်ဖြစ်သည်။ လူအချို့သည် ဤအခြေအနေတွင် အသက်ရှင်ပြီးသားဖြစ်ကြစဉ်တွင် အခြားသူများသည် ထိုအထဲသို့ မဝင်ရောက်ကြသေး၊ သို့မဟုတ် ရံဖန်ရံခါ ရှိသော်လည်း အချိန်တစ်ခုကြာပြီးနောက်တွင် မိမိတို့၏ အခြေအနေဟောင်းဆီသို့ ပြန်သွားကြသည်။ ဤအခြေအနေသည် မည်သည့်အရာဖြစ်သနည်း။ ယင်းမှာ တစ်စုံတစ်ဦးသည် မိမိတို့၏ စိတ်ထက်သန်မှု၊ နှစ်သက်မှုများ၊ အယူအဆများနှင့် စိတ်ကူးများကို မှီခိုလျက် အချိန်ကာလတစ်ခုကို ဖြတ်သန်းပြီးနောက် ဤသို့ ယုံကြည်ခြင်းသည် လက်မခံနိုင်ဖွယ်ဖြစ်ကြောင်း၊ သမ္မာတရားကို ၎င်းတို့ မရရှိနိုင်ကြောင်းနှင့် ဤသို့ ယုံကြည်ခြင်းသည် အနှစ်မဲ့ကာ လက်တွေ့မကျကြောင်း ရုတ်တရက် သဘောပေါက်သည့်အချိန်တွင် ဖြစ်သည်။ ၎င်းတို့အနေဖြင့် ဖန်ဆင်းခံများ အမြဲ ဖြစ်ခဲ့ကြောင်း၊ စစ်မှန်သည့် ဖန်ဆင်းခံများ ဖြစ်ကာ ဖန်ဆင်းခံတစ်ဦး၏ တာဝန်ကို မိမိတို့၏ စိတ်နှလုံးအကြွင်းမဲ့၊ ကိုယ်စွမ်းရှိသမျှဖြင့် စစ်မှန်စွာ လုပ်ဆောင်သင့်ကြောင်း သဘောပေါက်ကြလေသည်။ ထို့နောက်တွင် ၎င်းတို့သည် အမှုအရာများကို အသိတရားရှိရှိ လက်တွေ့ကျသော စိတ်နေစိတ်ထားဖြင့် စတင်လုပ်ဆောင်ပြီး မိမိတို့၏ တာဝန်ကို သစ္စာစောင့်သိမှုအလုံးစုံဖြင့် လုပ်ဆောင်ကြလေသည်။ အမှုအရာများကို ၎င်းတို့ လုပ်ဆောင်သည်နှင့်အမျှ သမ္မာတရားနှင့်အညီ မည်သို့ ပြုမူဆောင်ရွက်ရမည်၊ ဘုရားသခင်၏ ရည်ရွယ်ချက်များကို မည်သို့ အထမြောက်အောင် ဆောင်ရွက်ရမည်ဆိုသည်နှင့် ဘုရားသခင်၏ လက်ခံခြင်းကို မည်သို့ ခံရမည်ဆိုသည်တို့ကို စတင်တွေးဆကာ ရှာဖွေကြလေသည်။ ၎င်းတို့သည် မိမိတို့၏ အယူအဆများ၊ စိတ်ကူးများ သို့မဟုတ် နှစ်သက်မှုများကို အခြေခံ၍ မပြုမူကြချေ။ ဤအချိန်တွင်သာ လူတို့သည် ဘုရားသခင်ကို စိတ်ကျေနပ်စေရန်နှင့် သူ၏ ချစ်ခြင်းမေတ္တာကို တုံ့ပြန်ရန် လိုအင်ဆန္ဒတစ်ခု ရှိကြလေသည်။ ဤအချိန်တွင် ၎င်းတို့သည် သမ္မာတရားကို စတင်ရှာဖွေကြသည်၊ ဘုရားသခင်၏ ရည်ရွယ်ချက်များကို ရှာဖွေကာ သူ၏ သတ်မှတ်ချက်များကို စတင် ဖြည့်ဆည်းကြလေသည်။ သင်သည် ဤလိုအင်ဆန္ဒရှိသည့်အခါ၊ သင်၏ စိတ်နှလုံးတွင် ပုံမှန်အခြေအနေရှိသည့်အခါ တစ်နည်းအားဖြင့် သင်သည် သင်၏ မှန်ကန်သည့်နေရာတွင် ရပ်တည်နေခြင်းနှင့် စစ်မှန်သော ဖန်ဆင်းခံတစ်ဦးအဖြစ် နေခြင်း ဖြစ်သည်။ အဓိကအရာတစ်ခုဖြစ်သည့် နောက်တစ်နည်းအားဖြင့် ဘုရားသခင်သည် သင်၏ သခင်နှင့် သင်၏ ဘုရားဖြစ်သည်ဟု သင် အမှန်တကယ် လှိုက်လှိုက်လှဲလှဲ လက်ခံပြီးဖြစ်ကာ ဘုရားသခင်၏ နှုတ်ကပတ်တော်အားလုံးကို လက်ခံပြီးဖြစ်သကဲ့သို့ ယင်းတို့သည် သမ္မာတရားဖြစ်ကြောင်း တွေ့မြင်ပြီး ဖြစ်သည်။ သင်သည် ဘုရားသခင်၏ နှုတ်ကပတ်တော်များကိုလည်း လက်တွေ့လုပ်ဆောင်ပြီး တွေ့ကြုံနိုင်သကဲ့သို့ ဘုရားနှုတ်ကပတ်တော်များကို သင့်အသက် လက်တွေ့ကျမှုဖြစ်လာစေပေသည်။ ယင်းက သင့်အား သမ္မာတရားနှင့် အသက်ကို ရရှိခွင့်ပေး၏။ သင်သည် ဤစိတ်စွမ်းအားနှင့် လိုအင်ဆန္ဒတို့အပြင် ဤလိုအပ်ချက်မျိုးရှိသည့်အခါ၊ ပြီးလျှင် ဘုရားနှုတ်ကပတ်တော်နှင့် သင့်အပေါ် ဘုရားသခင်၏ သတ်မှတ်ချက်များကို သင်လက်ခံသည့်အခါ၊ ဘုရားသခင်ကို ကျိုးနွံနာခံဖို့နှင့် သူ့ကို စိတ်ကျေနပ်အောင်လုပ်ဖို့ ဆန္ဒရှိသောအခါ သင်၏ အသက်တာအခြေအနေသည် စတင် ပြောင်းလဲသွားလိမ့်မည်။ ဤအခြေအနေမှစတင်၍ သင်သည် ဘုရားသခင်ကို ယုံကြည်မှု လမ်းကြောင်းမှန်ပေါ် လျှောက်လှမ်းနေလိမ့်မည်။

အကျဉ်းရုံး ပြောရမည်ဆိုလျှင် ငါ ယခုတင် မိတ်သဟာယပြုပြီးသည့် ဤစကားများသည် အတော်လေး ရိုးရှင်း၏။ ယင်းမှာ လူတစ်ဦးက သူသည် ဖန်ဆင်းခံတစ်ဦးဖြစ်သည်ကို စတင် သတိပြုမိလာသည့်အခါ ထိုသူသည် ဘုရားသခင်ကို စိတ်ကျေနပ်စေဖို့အလို့ငှာ စစ်မှန်သော ဖန်ဆင်းခံတစ်ဦး ဖြစ်လာဖို့ မျှော်လင့်ချက်များ ရှိလာမည်။ တစ်ချိန်တည်းမှာပင် ထိုသို့သော လူများသည် ဘုရားသခင်ကို မိမိတို့၏သခင်နှင့် ဘုရားအဖြစ်လည်း လက်ခံလိမ့်မည်ဖြစ်ပြီး ဘုရားသခင်၏ သတ်မှတ်ချက်များအားလုံးအပြင် သူ၏ အချုပ်အခြာအာဏာကိုပါ ကျိုးနွံနာခံဖို့ လိုအင်ဆန္ဒရှိပေမည်။ ထို့ကြောင့် ၎င်းတို့သည် လက်လွတ်စပယ် ပြုမူခြင်းကို ရပ်လိမ့်မည်ဖြစ်ပြီး ဘုရားသခင်၏ လိုအင်ဆန္ဒများကို ရှာဖွေကာ ၎င်းတို့လုပ်ဆောင်သမျှ အရာအားလုံး၌ သမ္မာတရားစည်းမျဉ်းများကို ရှာဖွေလိမ့်မည်။ ၎င်းတို့သည် ၎င်းတို့လုပ်လိုသည့် အရာတိုင်းကို လုပ်တော့မည်မဟုတ်၊ သို့မဟုတ် ၎င်းတို့၏အစီအစဉ်များအတိုင်း အမှုအရာများကို လုပ်တော့မည် မဟုတ်ပေ။ ပြုမူဆောင်ရွက်ရန် ၎င်းတို့၏ သီးခြားအကြံဉာဏ်များအပေါ် မှီခိုမည့်အစား ၎င်းတို့သည် ၎င်းတို့၏အတွေးများတွင် ဘုရားသခင်ကို အစဉ်အမြဲ စတင်ထားရှိလာလိမ့်မည်ဖြစ်ပြီး ၎င်းတို့၏ ပုဂ္ဂလဓိဋ္ဌာန်ကျသည့် ဆန္ဒသည် ရှုထောင့်အားလုံး၌ ဘုရားသခင်ကို စိတ်ကျေနပ်စေဖို့၊ ၎င်းတို့၏ ကျင့်ကြံပြုမူမှုများ၌ သမ္မာတရားနှင့်ကိုက်ညီဖို့နှင့် ဘုရားသခင်၏ သတ်မှတ်ချက်များကို ဖြည့်ဆည်းဖို့ ဖြစ်လိမ့်မည်။ ထိုသို့သော အခြေအနေတွင်ရှိသော လူများသည် သမ္မာတရားကို ရှာဖွေဖို့၊ သမ္မာတရားကို လက်တွေ့လုပ်ဆောင်ဖို့နှင့် သမ္မာတရား လက်တွေ့ကျမှုသို့ ဝင်ရောက်ဖို့ သင်ယူခြင်းကို စတင်ပြီးဖြစ်သည်မှာ ဧကန် ဖြစ်ပေသည်။ သင်သည် ထိုသို့သော အခြေအနေတွင် ရှိနေပြီး ထိုသို့သော အလိုဆန္ဒရှိပါက သင်သည် ဘုရားသခင်၏ ရည်ရွယ်ချက်များအား မည်သို့ရှာဖွေရမည်ကို အလွန်တရာမှပင် အလိုအလျောက် စတင်သင်ယူလိမ့်မည်ဖြစ်ပြီး ဘုရားသခင်၏နာမတော်ကို ဂုဏ်သရေမညှိုးစေဖို့ မည်သို့လုပ်ရမည်၊ ဘုရားသခင်ကို ကြီးမြတ်သူအဖြစ် မည်သို့ဂုဏ်ပြုရမည်၊ ဘုရားသခင်ကို မည်သို့ကြောက်ရွံ့ရမည်နှင့် ဘုရားသခင်ကို မည်သို့ စိတ်ကျေနပ်စေရမည်တို့ကို စတင်ရှာဖွေလိမ့်မည်။ သင်၏ ကိုယ်ပိုင် တစ်ကိုယ်ကောင်းဆန်သော စိတ်ဆန္ဒများကို ဖြည့်ဆည်းမည့်အစား၊ သို့မဟုတ် အခြားတစ်စုံတစ်ဦးကို စိတ်ကျေနပ်အောင် လုပ်မည့်အစား ဘုရားသခင်ကို စိတ်ကျေနပ်အောင်လုပ်ရန် သင် ကြိုးစား၏။ တစ်စုံတစ်ဦးသည် ဤအခြေအနေထဲသို့ ဝင်ရောက်သည့်အခါ ၎င်းသည် ဘုရားသခင်၏ မျက်မှောက်တော်၌ အသက်ရှင်နေပြီး ၎င်း၏ ဖောက်ပြန်ပျက်စီးသော စိတ်သဘောထား၏ ညွှန်ကြားခြင်းကို မခံရတော့ပေ။ သင်သည် ဤအခြေအနေထဲသို့ ဝင်ရောက်သည့်အခါ သင်၏ ခံစားချက်အရဖြစ်သော စိတ်ဆန္ဒများဖြင့် သင် စဉ်းစားသည့် အရာများသည် အပြုသဘောဆောင်ကြလေသည်။ ဖောက်ပြန်ပျက်စီးသော စိတ်သဘောထားတစ်ခုကို ရံဖန်ရံခါ သင် ထုတ်ဖော်ပြလျှင်ပင် ထိုအရာကို သင် သတိပြုမိလိမ့်မည်ဖြစ်ပြီး မိမိကိုယ်ကို သုံးသပ်ဆင်ခြင်နိုင်လိမ့်မည်ဖြစ်ကာ ထိုအရာကို ဖြေရှင်းရန် သမ္မာတရားအား ရှာဖွေနိုင်လိမ့်မည်။ ထိုသို့ဖြင့် သင်သည် ဖောက်ပြန်ပျက်စီးသော စိတ်သဘောထားတစ်ခု ရှိနေဆဲ ဖြစ်သော်လည်း သင်၏ ဖောက်ပြန်ပျက်စီးသော စိတ်သဘောထားသည် သင်၏ အရာရာကို ညွှန်ကြားနိုင်တော့မည်မဟုတ်၊ သင့်ကို ထိန်းချုပ်နိုင်တော့မည် မဟုတ်ပေ။ ဤအချိန်တွင် ဘုရားနှုတ်ကပတ်တော်၏ သမ္မာတရားသည် သင့်အတွင်းတွင် အချုပ်အခြာအာဏာ ယူနေသည် မဟုတ်လော။ ဘုရားနှုတ်ကပတ်တော်အတွင်း၌ သင် အသက်ရှင်နေသည် မဟုတ်လော။ သင်တို့အားလုံးသည် သမ္မာတရားအား သင်တို့၏ စိတ်နှလုံးများတွင် ဩဇာအာဏာ ကျင့်သုံးခွင့်ပေးနိုင်ကြသလော။ ဤသည်မှာ သမ္မာတရားကို လိုက်စားရန် သင်သည် အလိုဆန္ဒရှိမရှိဆိုသည့်အပေါ် မူတည်၏။ တစ်စုံတစ်ဦးသည် သမ္မာတရားများစွာကို ရှင်းလင်းစွာ သိနားလည်ပါက သမ္မာတရားသည် ၎င်းတို့ စိတ်နှလုံးတွင် အလိုအလျောက် ဩဇာအာဏာကို ကျင့်သုံးလိမ့်မည်။ ၎င်းတို့သည် သမ္မာတရားများစွာကို သိနားလည်ခြင်းမရှိပါက၊ သို့မဟုတ် အလွန်များသော စာတန်၏ အဆိပ်များရှိကြပါက ၎င်းတို့သည် မိမိတို့စိတ်နှလုံးတွင် သမ္မာတရားအား ဩဇာအာဏာ မကျင့်သုံးစေနိုင်ပေ။ သမ္မာတရားကို လက်တွေ့လုပ်ဆောင်ရန် လိုလားနေကြသည့် လူများစွာရှိသော်လည်း ၎င်းတို့အပေါ် အမှုအရာများ ကျရောက်သည့်အခါ ၎င်းတို့သည် မိမိတို့ကိုယ်ကို အလိုလို ကြွားဝါမိကြ၏၊ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားမိကြ၏၊ ချုပ်တည်းမှု သို့မဟုတ် ထိန်းချုပ်မှု မရှိကြသကဲ့သို့ မိမိတို့၏ ဖောက်ပြန်ပျက်စီးသော စိတ်သဘောထားအား ဆန္ဒရှိသည့်အတိုင်း ထုတ်ဖော်ခွင့် ပေးမိကြလေသည်။ ဤသည်မှာ မည်သည့် အခြေအနေဖြစ်သနည်း။ ဤသည်မှာ လူတစ်ဦးက အလွန်နည်းပါးသည့် သမ္မာတရားကို နားလည်သည့်အချိန်၊ ၎င်း၏ ဝိညာဉ်ရင့်ကျက်မှု အလွန်နည်းပါးပြီး ဇာတိပကတိ သို့မဟုတ် စာတန်၏ စွမ်းအားကို အောင်မြင်ကျော်လွှားနိုင်ခြင်း မရှိသည့် အချိန် ဖြစ်သည်။ ဤလူစားမျိုးအတွက် မိမိတို့၏ စိတ်နှလုံးတွင် သမ္မာတရားအား ဩဇာအာဏာ ကျင့်သုံးခွင့်ပေးရန်မှာ အလွန်ခက်ခဲ၏။ ထို့ကြောင့် သမ္မာတရားကို လိုက်စားခြင်းသည် ရိုးရှင်းသော အရာမဟုတ်သကဲ့သို့ အတွေ့အကြုံ နှစ်အနည်းငယ်မျှပင် မရှိဘဲ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းရန်မှာ အလွန် ခက်ခဲပေသည်။ ဥပမာအားဖြင့် လူအချို့သည် အလွန် လှည့်ဖြားတတ်၏။ ၎င်းတို့သည် မိမိတို့၏ အတွင်းကျကျ အတွေးများကို မည်သည့်အခါတွင်မျှ ထုတ်မပြောကြသကဲ့သို့ စစ်မှန်သည့် စကားတစ်ခွန်းမျှပင် မပြောနိုင်ကြချေ။ မည်သည့်အရာကို ၎င်းတို့ ဆွေးနွေးကြသည်ဖြစ်စေ၊ စကားလုံးမည်မျှ ၎င်းတို့ ပြောသည်ဖြစ်စေ ရှင်းလင်းစွာ မပြောကြ၊ အမြဲ ကိုယ့်စကားနှင့်ကိုယ် လုံးလည်ချာလည်လိုက်နေကြပြီး မိမိတို့ကိုယ်ကို ထိန်းချုပ်ခြင်း မရှိကြချေ။ မိမိတို့၏ ဖောက်ပြန်ပျက်စီးသော စိတ်သဘောများရှေ့၊ မိမိတို့၏ စက်ဆုပ်စရာ၊ ဆိုးယုတ်သော သဘာဝ အနှစ်သာရရှေ့တွင် လူတို့သည် အလွန် အရေးမပါ၊ အားနည်း၊ အစွမ်းမဲ့ပြီး လုံးဝ အကူအညီမဲ့သကဲ့သို့ မိမိတို့ကိုယ်ကို ထုတ်ဖော်ပြကြ၏။ ထို့ကြောင့် ၎င်းတို့သည် မကြာခဏ အပြစ်ပြုမိကြသည်၊ အမှားများ လုပ်မိကြပြီး အပျက်သဘောဆောင်ကြသည်။ ဤတွင် အဘယ်အရာ ဖြစ်နေသနည်း။ (သူတို့သည် ဘုရားသခင်ကို ယုံကြည်မှု လမ်းကြောင်းမှန်ပေါ် မလျှောက်လှမ်းကြသေးပါ။) ၎င်းတို့သည် ဘုရားသခင်ကို ယုံကြည်မှု လမ်းကြောင်းမှန်ပေါ် မလျှောက်လှမ်းကြသေးပေ။ ယင်းက မည်သည့်အရာကို သွယ်ဝိုက်ညွှန်းဆိုနေသနည်း။ (သူတို့သည် အဖန်ဆင်းခံများ ဖြစ်ကြောင်း နားမလည်ကြသေးသကဲ့သို့ ဘုရားသခင်ကို ကျိုးနွံနာခံရန် သို့မဟုတ် ဘုရားသခင်ကို စိတ်ကျေနပ်စေရန် လိုလားနေခြင်း မရှိကြပါ။) ဤသည်မှာ သမ္မာတရားကို မလိုက်စားခြင်းက ယူဆောင်လာသည့် အကျိုးဆက်တစ်ခု ဖြစ်သည်။ သင်တို့သည် ဤအခြေအနေတွင် ရှိကြသောကြောင့် သမ္မာတရား လက်တွေ့ကျမှုထဲသို့ သင်တို့ စတင်မဝင်ရောက်ကြသေးဟု ဆိုနိုင်ကြသလော။ (ဆိုနိုင်ပါသည်။) သမ္မာတရား လက်တွေ့ကျမှုထဲသို့ မဝင်ရောက်ကြသေးသည့် လူတစ်ဦးသည် သမ္မာတရားကို ရရှိပြီးဖြစ်သကဲ့သို့ ယူဆ၍ရသလော။ (မရပါ။) သမ္မာတရား မရရှိသေးသည့် လူတစ်ဦးသည် မိမိတို့ စိတ်နှလုံးတွင် သမ္မာတရား ရှိသလော။ (မရှိပါ။) သမ္မာတရား မရှိဘဲနှင့် လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများအပေါ် အခြေခံ၍ ပြုမူကြသည် မဟုတ်လော။ ထို့ကြောင့် လူတစ်ဦးသည် မိမိ၏ တာဝန်ကို လုပ်ဆောင်သည်နှင့်အမျှ အပြုသဘောဆောင်သောအရာအချို့ကို လုပ်ဆောင်ရန်အလို့ငှာ မည်သည့်အရာကို ပိုင်ဆိုင်ရမည်နည်း။ ထိုသူသည် သမ္မာတရားကို နားလည်ရမည် မဟုတ်လော။ လူတစ်ဦးသည် မိမိ၏တာဝန်ကို လုပ်ဆောင်သည်နှင့်အမျှ သမ္မာတရားကို လက်တွေ့လုပ်ဆောင်နိုင်ရမည့်အစား မိမိ၏ကိုယ်ပိုင် အလိုဆန္ဒအရ မည်သို့ ပြုမူရန်ကိုသာ သိရှိပါက ဤသည်မှာ မည်သည့် သဘောသဘာဝမျိုးဖြစ်သနည်း။ အလုပ်လုပ်ပေးခြင်း မဟုတ်လော။ ဤသည်မှာ ဘုရားသခင်က သူ့အား အလုပ်လုပ်ပေးရန် ဘာသာတရားမရှိသူတစ်ဦးကို ငှားရမ်းသည်နှင့် တူညီသည်။ သင်သည် သမ္မာတရားကို မလိုက်စားပါက၊ သို့မဟုတ် သမ္မာတရား လက်တွေ့ကျမှုထဲသို့ မဝင်ရောက်ပါက သင် အလုပ်လုပ်ပေးနေခြင်း ဖြစ်သည်။ သူ ကယ်တင်လိုသည့် လူများက ကယ်တင်ခြင်းရရှိရန် သူ၏ နှုတ်ကပတ်တော်များအတိုင်း လက်တွေ့လုပ်ဆောင်ခြင်းမရှိဘဲ သူ့အား အလုပ်လုပ်ပေးရုံမျှပေးနေသည်ကို ဘုရားသခင်က မြင်လိုသည်ဟု သင်တို့ထင်သလော။ (မမြင်လိုပါ။) အဘယ်ကြောင့် မမြင်လိုသနည်း။ (ဘုရားသခင်သည် လူကို ရရှိနိုင်ရန်အလို့ငှာ ဖန်ဆင်းခဲ့ပါသည်။) ယင်းမှာ မှန်ပေ၏။ ဘုရားသခင်သည် မိမိကိုယ်ကို ထင်ရှားစေရန် လူကို ဖန်ဆင်းခဲ့ခြင်းဖြစ်သကဲ့သို့ ၎င်းတို့ကို ရရှိရန် ဖန်ဆင်းခဲ့သည်မှာ သာ၍ပင် ဖြစ်လေသည်။ လူတို့သည် သူ့အား အလုပ်လုပ်ပေးရုံမျှပေးသည့်အခါ ဘုရားသခင်သည် အဘယ်ကြောင့် စိတ်ကျေနပ်ခြင်း မရှိသနည်း။ (အဘယ်ကြောင့်ဆိုသော် လူတို့၏ လုပ်ရပ်များသည် ဘုရားသခင် အလိုရှိသည့်အရာ မဟုတ်သောကြောင့် ဖြစ်သည်။) သို့ဆိုလျှင် မည်သည့်အရာကို ဘုရားသခင် အလိုရှိသနည်း။ (လူတို့၏ စစ်မှန်ရိုးသားမှုကို ဘုရားသခင် အလိုရှိပါသည်။) ဘုရားသခင်ကို အလုပ်လုပ်ပေးခြင်းကိုယ်၌က စစ်မှန်ရိုးသားမှု မဟုတ်သလော။ သင် အလုပ်လုပ်ပေးခြင်းက စစ်မှန်ကာ ရိုးသားခြင်း ရှိသည်ဖြစ်စေ၊ မရှိသည်ဖြစ်စေ သမ္မာတရားကို သင် မလိုက်စားပါက သင်၏ တစ်ဘဝလုံး အလုပ်လုပ်ပေးလျှင်ပင် သမ္မာတရားကို သင် ရရှိလိမ့်မည် မဟုတ်။ သမ္မာတရားကို သင် မရရှိပါက ယင်းမှာ သင်သည် ဘုရားသခင်ကို မရရှိသကဲ့သို့ ဘုရားသခင်က သင့်ကို မရရှိသည့် သဘောဖြစ်သည်။ ထို့ကြောင့် သင်၏ အလုပ်လုပ်ပေးခြင်းသည် တန်ဖိုးဖြစ်စေ၊ အဓိပ္ပာယ်ဖြစ်စေ မရှိပေ။ သင်သည် နှစ်ပေါင်းမည်မျှ အလုပ်လုပ်ပေးသည်ဖြစ်စေ၊ သမ္မာတရားကို မလိုက်စားပါက ဘုရားသခင်သည် သင့်ကို ရရှိလိမ့်မည် မဟုတ်။ ယင်းမှာ သင်သည် ဘုရားသခင်ကို အတိုက်အခံ လုပ်နေဆဲဖြစ်သည်ဟု ဆိုလိုပေသည်။ မည်သူက ဤအရာကို ဖြစ်စေသနည်း။ ယင်းကို လူတို့ကိုယ်တိုင်က ပူးပေါင်းဆောင်ရွက်ရန် မကြိုးစားခြင်းအားဖြင့်လည်းကောင်း၊ လူတို့ကိုယ်တိုင်က သမ္မာတရားကို မလိုက်စားခြင်းအားဖြင့်လည်းကောင်း ဖြစ်စေပေသည်။ ယင်းတစ်ခုတည်းက ဖြစ်ကြောင်းရင်းမြစ်ဖြစ်သည်။ အမှုအရာများ၏ လက်တွေ့ကျသည့် ဘက်မှကြည့်လျှင် ဘုရားသခင်က လူတစ်ဦးကို မရရှိခြင်းအား မည်သို့ ရှင်းပြ၍ရနိုင်သနည်း။ ယင်းမှာ ၎င်းတို့သည် မိမိတို့တာဝန်ကို လုပ်ဆောင်သည်နှင့်အမျှ မိမိတို့ကိုယ်ပိုင် ကြံရွယ်ချက်များ အမြဲထားရှိကာ မိမိတို့ စိတ်နှလုံးကို ဘုရားသခင်ထံ မပူဇော်ကြခြင်း ဖြစ်သည်။ ထို့ကြောင့် ၎င်းတို့၏ စိတ်နှလုံးသည် ဘုရားသခင်ထံသို့ မလှည့်သကဲ့သို့ ၎င်းတို့၏ စိတ်နှလုံးသည် သူ့အတွက်လည်း မဟုတ်ပေ။ ၎င်းတို့သည် မိမိတို့တာဝန်ကို ကောင်းမွန်စွာ ဖြည့်ဆည်းခြင်းအားဖြင့် သူ့ကို စိတ်ကျေနပ်စေရန် ကြိုးစားဖို့ မဆိုထားနှင့်၊ ၎င်းတို့သည် သူ၏ ရည်ရွယ်ချက်များအတွက် အလေးထားခြင်းကို မပြပေ။ အရိုးရှင်းဆုံးသော ရှင်းပြချက်မှာ ဤလူသည် ဘုရားသခင်အပေါ် ရိုးသားစစ်မှန်ခြင်းမရှိသောကြောင့် ၎င်းတို့အတွက် မျှော်လင့်ချက် လုံးဝ မရှိခြင်း ဖြစ်ပေသည်။ ဘုရားသခင်သည် လူတို့က မိမိအား ရိုးသားစစ်မှန်စွာ ယုံကြည်ခြင်း ရှိမရှိဆိုသည်ကို ကြည့်ရန် ၎င်းတို့ကို စိစစ်၏။ သူသည် ၎င်းတို့၏ ရိုးသားစစ်မှန်မှုကို အလိုရှိ၏။ ရိုးသားစစ်မှန်ရန်ဆိုသည်မှာ မည်သည့်အရာကို ဆိုလိုသနည်း။ (ဘုရားသခင်ဘက်သို့ လှည့်သည့် စိတ်နှလုံး၊ ဘုရားသခင်ကို ကျိုးနွံနာခံသည့် စိတ်နှလုံး ရှိရန် ဖြစ်ပါသည်။) မှန်ပေ၏။ လူတစ်ဦးသည် ဘုရားသခင်ထံသို့ လှည့်သည့်၊ ဘုရားသခင်ကို ကျိုးနွံနာခံသည့် စိတ်နှလုံးမရှိပါက ၎င်းကို လူကောင်းတစ်ဦးဟု ခေါ်ဆို၍ရနိုင်သလော။ ထိုသို့သော လူတစ်ဦးကို ဘုရားသခင် နှစ်သက်နိုင်သလော။ ဘုရားသခင်နှင့် တစ်စိတ်တစ်ဝမ်းတည်း မဖြစ်သည့် လူတစ်ဦးသည် သမ္မာတရားကို လက်တွေ့လုပ်ဆောင်နိုင်သလော။ သင်တို့သည် ဘုရားသခင်ကို ကျိုးနွံနာခံသည့် စိတ်နှလုံးများ ရှိကြသလော။ အရာခပ်သိမ်းတွင် ဘုရားသခင်ဘက်မှ သင်တို့ ရပ်တည်နိုင်ကြသလော။ သင်တို့၏ စိတ်နှလုံးများသည် ဘုရားသခင်ဘက်သို့ လှည့်ကြသလော။ သင်တို့သည် လုံးဝ စစ်မှန်ရိုးသားမှုမရှိကြဟုဆိုရန်မှာ သင်တို့အဖို့ မတရားရာရောက်မည်ဖြစ်သော်လည်း စာတန်ကို သင်တို့ အမှန်တကယ် မုန်းတီးကြသည်၊ စာတန်ကို သင်တို့ ပုန်ကန်ပြီး ဘုရားသခင်ထံသို့ လုံးဝ လှည့်နိုင်ကြသည်ဟု ဆိုရန်မှာလည်း မှန်ကန်မည် မဟုတ်ပေ။ ဤသည်မှာ သင်တို့အနေဖြင့် ဘုရားသခင်ထံ ကျိုးနွံနာခံမှုရှိသည့် စိတ်နှလုံးတစ်ခု ပိုင်ဆိုင်ရန်၊ သမ္မာတရားကို လိုက်စားပြီး သမ္မာတရားကို သာ၍ သိနားလည်မှု ရရှိရန် လိုအပ်သည်။ ဘုရားသခင်သည် လူတို့အား မည်သည့် စိတ်နှလုံးမျိုး ရှိစေလိုသနည်း။ ပထမဆုံးအနေဖြင့် ဤစိတ်နှလုံးသည် ရိုးသားရမည်ဖြစ်ပြီး ၎င်းတို့သည် အသိတရားရှိရှိနှင့် လက်တွေ့ကျသော စိတ်နေသဘောထားဖြင့် မိမိတို့ တာဝန်ကို တာဝန်သိစွာ လုပ်ဆောင်နိုင်ရမည်၊ “ကြီးမြတ်သည့် ရည်မှန်းချက်များ” သို့မဟုတ် “မြင့်မားသည့် ပန်းတိုင်များ”ဟု ခေါ်သည့်အရာများ မရှိတော့ဘဲ အသင်းတော်၏ အလုပ်ကို ထိန်းသိမ်းနိုင်ရမည်ဖြစ်သည်။ ၎င်းတို့သည် ဘုရားသခင်နောက်လိုက်ကာ ကိုးကွယ်သည်နှင့်အမျှ ခြေလှမ်းတိုင်းက ခြေရာများချန်ခဲ့၏၊ ၎င်းတို့သည် အဖန်ဆင်းခံများအဖြစ် ပြုမူနေထိုင်ကြ၏။ ၎င်းတို့သည် အထူးတန်ခိုးစွမ်းအား ရှိသည့်သူတစ်ဦး ဖြစ်ရန် မဆိုထားနှင့်၊ ထူးခြားသော သို့မဟုတ် ကြီးမြတ်သောလူများ ဖြစ်လာရန် လိုက်မစားကြတော့သကဲ့သို့ အခြားဂြိုလ်များပေါ်ရှိ မည်သည့်ဖန်ဆင်းခံကိုမဆို မကိုးကွယ်ကြချေ။ ထို့အပြင် ဤစိတ်နှလုံးသည် သမ္မာတရားကို ချစ်ရမည်။ သမ္မာတရားကို ချစ်ခြင်းဟူသည်မှာ အဓိကအားဖြင့် မည်သည့်အရာကို ဆိုလိုပါသနည်း။ ယင်းမှာ အပြုသဘောဆောင်သော အရာများကို ချစ်ခြင်း၊ တရားမျှတမှု အသိစိတ်ရှိခြင်း၊ ဘုရားသခင်အတွက် ရိုးသားစစ်မှန်စွာ မိမိကိုယ်ကို အသုံးခံနိုင်ခြင်း၊ သူ့ကို အမှန်တကယ် ချစ်ခြင်း၊ ကျိုးနွံနာခံခြင်းနှင့် သူ့ကို သက်သေခံခြင်းဟု ဆိုလိုပေသည်။ သင်သည် သမ္မာတရားကို သိနားလည်ပြီးသည့်နောက်တွင်သာ ဤအရာများကို ပြီးမြောက်နိုင်သည်မှာ အမှန်ဖြစ်၏။ ဤစိတ်နှလုံးမျိုးရှိသည့် တစ်စုံတစ်ဦးသည် ပုံမှန်လူ့သဘာဝ ရှိသည့် လူတစ်ဦး ဖြစ်သည်။ ပုံမှန်လူ့သဘာဝရှိသည့် လူတစ်ဦးသည် အနည်းဆုံးအနေဖြင့် အသိစိတ်နှင့် ဆင်ခြင်တုံတရား ပိုင်ဆိုင်ရမည်။ လူတစ်ဦးသည် အသိစိတ်နှင့် ဆင်ခြင်တုံတရား ပိုင်ဆိုင်ခြင်း ရှိမရှိဆိုသည်ကို သင် မည်သို့ ပိုင်းခြားသိမြင်နိုင်သနည်း။ ၎င်း၏ စကားနှင့် လုပ်ရပ်များသည် အခြေခံအားဖြင့် အသိစိတ်နှင့် ဆင်ခြင်တုံတရားတို့၏ စံနှုန်းများနှင့် အညီဖြစ်ပါက လူသား ရှုထောင့်အမြင်မှ ၎င်းသည် လူကောင်းဖြစ်ပြီး လက်ခံနိုင်ဖွယ် စံနှုန်းနှင့် လျော်ညီအောင်နေနိုင်သည့် လူတစ်ဦး ဖြစ်ပေသည်။ ၎င်းသည် သမ္မာတရားကို နားလည်နိုင်ကာ သမ္မာတရား စည်းမျဉ်းများအတိုင်းလည်း ပြုမူနိုင်ပါက ဘုရားသခင်၏ သတ်မှတ်ချက်များကို ဖြည့်ဆည်းနေခြင်း ဖြစ်သည်။ ယင်းသည် အသိစိတ်နှင့် ဆင်ခြင်တုံတရား စံနှုန်းထက် သာ၍ မြင့်မားပေသည်။ လူအချို့က “လူကို ဘုရားသခင်က ဖန်ဆင်းထားခြင်း ဖြစ်သည်။ ကျွန်ုပ်တို့အား ဇီဝအသက်ကို ပေးခဲ့ပြီး ကျွန်ုပ်တို့ကို ထောက်ပံ့၊ အာဟာရဖြစ်စေပြီး၊ အရွယ်ရောက်သူများအဖြစ် ကြီးထွားစေသည်မှာ ဘုရားသခင် ဖြစ်ပါသည်။ အသိစိတ်နှင့် ဆင်ခြင်တုံတရားရှိသည့် လူများသည် မိမိတို့အတွက်ဖြစ်စေ၊ စာတန်အတွက်ဖြစ်စေ အသက်ရှင်၍မရကြပါ။ ၎င်းတို့သည် ဘုရားသခင်အတွက် အသက်ရှင်သင့်ပြီး မိမိတို့တာဝန်ကို ကောင်းမွန်စွာဖြည့်ဆည်းသင့်ကြသည်”ဟု ဆိုကြသည်။ ဤသည်မှာ မှန်သော်လည်း ယင်းမှာ ကျယ်ပြန့်သည့် ပုံစံဘောင်တစ်ခု၊ အကြမ်းဖျင်း ပုံကြမ်းတစ်ခုသာ ဖြစ်သည်။ လက်တွေ့အရှိတရားတွင် ဘုရားသခင်အတွက် မည်သို့ အသက်ရှင်ရမည်ဆိုသည်နှင့်ဆိုင်သော အသေးစိတ်အချက်များအတွက်မူ ယင်းတွင် အသိစိတ်နှင့် ဆင်ခြင်တုံတရားတို့ ပါဝင်ပေသည်။ ထို့ကြောင့် အကြင်သူသည် ဘုရားသခင်အတွက် မည်သို့ အသက်ရှင်သနည်း။ (အဖန်ဆင်းခံတစ်ဦး လုပ်ဆောင်သင့်သည့် တာဝန်ကို ကောင်းစွာ လုပ်ဆောင်ရန် ဖြစ်ပါသည်။) မှန်၏။ ယခုတွင် သင်တို့ လုပ်ဆောင်သမျှသည် လူ၏ တာဝန်ကို ထမ်းဆောင်ရန် ဖြစ်သော်လည်း လက်တွေ့အရှိတရားတွင် မည်သူ့အတွက် သင်တို့ လုပ်ဆောင်နေခြင်း ဖြစ်သနည်း။ (ဘုရားသခင်အတွက် ဖြစ်ပါသည်။) ဘုရားသခင်အတွက် ဖြစ်သည်။ သူနှင့် ပူးပေါင်းဆောင်ရွက်ခြင်း ဖြစ်သည်။ သင်တို့ကို ဘုရားသခင် ပေးထားသည့် တာဝန်ပေးစေခိုင်းချက်မှာ သင်တို့၏ တာဝန်ဖြစ်သည်။ ယင်းကို သူက အမိန့်ဖြင့် ပြဋ္ဌာန်းထားသည်၊ ကြိုတင်သတ်မှတ်ကာ အုပ်စိုးထားပေသည်။ တစ်နည်းအားဖြင့်ဆိုသော် သင့်ထံ ဤအလုပ်တာဝန်ကို ပေးထားပြီး သင့်ကို ထိုအလုပ်တာဝန်အား ပြီးစီးအောင် လုပ်ဆောင်စေချင်သူမှာ ဘုရားသခင်ဖြစ်သည်။ ထို့ကြောင့် ထိုအလုပ်တာဝန်ကို ပြီးစီးပြီး ကောင်းမွန်စွာ လုပ်ဆောင်ရန် သင်သည် အဘယ်သို့ သင်၏ အသိစိတ်ကို မှီခိုနိုင်သနည်း။ (ကျွန်ုပ်တို့ အစွမ်းကုန် လုပ်ဆောင်ရပါမည်။) သင်သည် အစွမ်းကုန် လုပ်ဆောင်ရမည်။ ယင်းမှာ သင်၏ အသိစိတ်ကို မှီခိုခြင်း သရုပ်သကန်တစ်ခု ဖြစ်သည်။ ထို့အပြင် သင်၏ စိတ်နှလုံးတစ်ခုလုံးကို နှစ်ထားပြီး သင်၏ တာဝန်များကို ကောင်းမွန်စွာ ဖြည့်ဆည်းရမည်။ ထိုအရာနှင့် ပတ်သက်၍ ဝတ်ကျေတမ်းကျေ မဖြစ်နှင့်။ ငါတို့အပေါ်တွင် ဘုရားသခင်သည် သူ၏ မျှော်လင့်ချက်များနှင့် အပင်ပန်းခံသော အားထုတ်မှု အဖိုးအခ ရှိ၏။ ဤဝတ္တရားကို ငါတို့ ဖြည့်ဆည်းသင့်ပြီး ဤတာဝန်ကို လုပ်ဆောင်သင့်သည်ဟု ဘုရားသခင် ကြိုတင်သတ်မှတ်ထားပြီးဖြစ်ကြောင်းကို မြင်လျက်ဖြင့် သူ့ကို ငါတို့ တာဝန်မပျက်ကွက်သင့်၊ စိတ်ပျက်အောင် မလုပ်သင့် သို့မဟုတ် သူ့ကို ဝမ်းနည်းအောင် မလုပ်သင့်ပေ။ ငါတို့၏ တာဝန်ကို ကောင်းစွာ ငါတို့ လုပ်ဆောင်ကာ ဘုရားသခင်ကို ပကတိပြည့်စုံကောင်းမွန်သော စိတ်ကျေနပ်ဖွယ် အဖြေတစ်ခု ပေးသင့်သည်။ ငါတို့ မလုပ်နိုင်သည့်အရာအတွက် ဘုရားသခင်အပေါ် ငါတို့ မှီခိုကြသည်၊ ငါတို့၏ အလုပ်အကိုင်များအကြောင်း သာ၍ ငါတို့ သင်ယူကြပြီး သမ္မာတရား စည်းမျဉ်းများကို သာ၍ ရှာဖွေကြသည်။ ဘုရားသခင်သည် ငါတို့ကို အသက်ရှင်ခွင့်ပေးသောကြောင့် ငါတို့သည် မိမိတို့၏ တာဝန်ကို ကောင်းစွာ ထမ်းဆောင်သင့်၏။ ငါတို့ အသက်ရှင်သည့် နေ့ရက်တိုင်းအတွက် ထိုနေ့ရက်၏ တာဝန်ကို ငါတို့ ကောင်းမွန်စွာ ထမ်းဆောင်သင့်ပြီး ဘုရားသခင် ငါတို့ကို အပ်နှံထားသည့်အရာအား ငါတို့၏ အဓိက တာဝန်အဖြစ် သတ်မှတ်ကာ ငါတို့၏ တာဝန်ကို ထမ်းဆောင်ခြင်းအား ငါတို့၏ ဘဝတွင် နံပါတ်တစ်အရာအဖြစ် ထားရှိကာ ကောင်းမွန်စွာ ထမ်းဆောင်သင့်သည်။ ခြောက်ပစ်ကင်းသဲလဲစင်ဖြစ်ခြင်းကို ငါတို့ မလိုက်စားကြသော်လည်း သမ္မာတရားဆီသို့ အားထုတ်သင့်ပြီး ဘုရားနှုတ်ကပတ်တော်များ၊ သမ္မာတရားစည်းမျဉ်းများကို အခြေခံ၍ လုပ်ဆောင်သင့်သည်၊ သို့မှသာ ငါတို့သည် ဘုရားသခင်ကို စိတ်ကျေနပ်စေနိုင်မည်၊ စာတန်ကို အရှက်ရစေနိုင်မည်ဖြစ်ပြီး နောင်တများ မရှိဘဲ နေနိုင်မည် ဖြစ်သည်။ ဤသည်မှာ မိမိတို့တာဝန်အပေါ် ဘုရားသခင်၌ ယုံကြည်သူများ ထားရှိသင့်သည့် သဘောထား ဖြစ်သည်။ သင်သည် အနှစ်လေးဆယ်၊ သို့မဟုတ် ငါးဆယ် သို့မဟုတ် ခုနစ်ဆယ်၊ ရှစ်ဆယ်ပင် အသက်ရှင်ပြီးသည့်အခါ၊ ငယ်ရွယ်ပြီး မသိနားမလည်ချိန်တွင် သင် လုပ်ဆောင်ခဲ့သည့်အရာကို ပြန်ကြည့်သည့်အခါ ထိုအချိန်က သင်သည် အလွန်အသက်မကြီးသေးသော်လည်း သင်၏ စိတ်နှလုံး အကြွင်းမဲ့နှင့် အစွမ်းသတ္တိရှိသမျှဖြင့် အရာရာကို လုပ်ဆောင်ခဲ့ကြောင်း မြင်ရလိမ့်မည်။ သင်၏ အသိစိတ်ကို အခြေခံ၍ သင် အမြဲ ပြုမူခဲ့သည်၊ သင်သည် ဘုရားသခင်အပေါ် တာဝန်မပျက်ကွက်ခဲ့ပေ၊ သူ့ကို စိတ်ပျက်အောင် မလုပ်ခဲ့ သို့မဟုတ် ဝမ်းနည်းအောင် မလုပ်ခဲ့သကဲ့သို့ သင်၏ စိတ်နှလုံးတွင် ဘုရားသခင်၏ စိစစ်မှုနှင့် စစ်ဆေးခြင်းကို သင် လက်ခံခဲ့သည်။ ဤအရာအားလုံး ပြီးမြောက်ပြီး သင်၏ ပြီးမြောက်အောင်မြင်သော စာမေးပွဲကို ဘုရားသခင်အား သင် ပေးသည့်အခါ ဘုရားသခင်က “သင်သည် အလုပ်ကောင်းကောင်း မလုပ်သကဲ့သို့ သင်၏ ရလဒ်များသည် သာမန်ဖြစ်သော်လည်း မည်သို့ပင်ဖြစ်စေ သင်၏ အစွမ်းသတ္တိရှိသမျှကို အသုံးပြုခဲ့ပြီး သင်၏ တာဝန်ကို သင် လျစ်လျူမရှုခဲ့ပေ”ဟု ဆိုလိမ့်မည်။ ဤသည်မှာ သင်၏ အသိစိတ်အပေါ် အခြေခံ၍ ပြုမူဆောင်ရွက်ခြင်း မဟုတ်လော။ သို့ဆိုလျှင် လူတို့သည် မိမိတို့၏ အသိစိတ် စံနှုန်းအား လုံးဝ ချိုးဖောက်ပြီး မိမိတို့၏ ပုံမှန် လူ့သဘာဝအား ဆုံးရှုံးသွားသည့်အဆင့်ထိပင် ဖောက်ပြန်ပျက်စီးခြင်းကို မကြာခဏ ထုတ်ဖော်ပြသည့်အခါ၊ မိမိတို့ တစ်ကိုယ်ရေ ရွေးချယ်မှုများ၊ စိတ်ဆန္ဒများနှင့် နှစ်သက်မှုများရှိသည့်အခါမည်သည့်အရာကို လုပ်ဆောင်ရမည်နည်း။ သင်သည် ဘုရားသခင်ထံ ဆုတောင်းပြီး မိမိကိုယ်ကို ပုန်ကန်ရမည်။ ထိုအရာများအား သင်၏ အသိစိတ်နှင့် ဆင်ခြင်တုံတရားတို့ကို ဘောင်ခတ်ခွင့် သို့မဟုတ် ထိန်းချုပ်ခွင့်ပေး၍ မရပေ။ သင်၏ အသိစိတ်သည် သင်၏ လုပ်ရပ်များ၊ သင်၏ ဘဝနေထိုင်မှုနှင့် သင်၏ အသက်တာကို ညွှန်ကြားနိုင်သည့်အခါ ဇာတိပကတိ၏ တစ်ကိုယ်ကောင်းဆန်သော စိတ်ဆန္ဒများကို အောင်မြင်ရန် သင့်အတွက် လွယ်ကူလိမ့်မည်ဖြစ်ပြီး သမ္မာတရား၏ ဤသွင်ပြင်လက္ခဏာကို သင် ရရှိနိုင်လိမ့်မည်။ ဤသည်မှာ သင် ရှိသင့်သည့် အနိမ့်ဆုံးအရာ ဖြစ်သည်။ မည်သည့် လူသားစိတ်နှလုံးမျိုးကို ဘုရားသခင် အလိုရှိသည်ဆိုသည်ကိုမူ သွင်ပြင်လက္ခဏာမည်မျှကို ယခုတင် ငါ ပြောဆိုပြီးဖြစ်သနည်း။ (သွင်ပြင်လက္ခဏာ သုံးခုဖြစ်ပါသည်။ ရိုးသားသော စိတ်နှလုံး၊ သမ္မာတရားကို ချစ်သော စိတ်နှလုံးနှင့် အသိစိတ်နှင့် ဆင်ခြင်တုံတရား ရှိခြင်းတို့ ဖြစ်ပါသည်။) ရိုးသားသော စိတ်နှလုံးနှင့် သမ္မာတရားကို ချစ်သော စိတ်နှလုံးအတွင်းတွင် နောက်ထပ် အသေးစိတ်အချက် အချို့ရှိ၏။ သင်တို့သည် ဤအရာအပေါ် နောက်ပိုင်းတွင် တွေးဆပြီး အကျဉ်းချုပ်သင့်သည်။ အနည်းဆုံးအနေဖြင့် လူတစ်ဦး ပိုင်ဆိုင်သင့်သည့်အရာမှာ ပုံမှန်လူ့သဘာဝဖြင့် လူတစ်ဦး ရှိသင့်သည့် အသိစိတ်နှင့် ဆင်ခြင်တုံတရား ဖြစ်သည်။ လူတစ်ဦးသည် အသိစိတ် သို့မဟုတ် ဆင်ခြင်တုံတရားမရှိပါက ၎င်းသည် မိမိ၏ ပုံမှန် လူ့သဘာဝကို ဆုံးရှုံးသွားသည်၊ မည်သည့်အရာကိုမျှ ကောင်းစွာ မလုပ်ဆောင်နိုင်သကဲ့သို့ မည်သည့်အရာမျှ ဖြစ်မြောက်အောင်မြင်ခြင်း မရှိသည့်အပြင် အဆုံးတွင် လုံးဝ ကျရှုံးလိမ့်မည်။ သို့ရာတွင် ၎င်းသည် အသိစိတ်နှင့် ဆင်ခြင်တုံတရားသာ ရှိပါက မိမိ၏ အသိစိတ်အပေါ် အခြေခံ၍ အသက်ရှင်ပြီး ဆိုးယုတ်သည့်အရာ တစ်ခုမျှ မလုပ်ဆောင်ပါက ဤသည်မှာ ဘုရားသခင်ကို ယုံကြည်မှု လမ်းကြောင်းမှန်ပေါ် ဝင်ရောက်ခြင်းနှင့် ညီမျှသလော။ ၎င်းသည် မိမိ၏ အသိစိတ်နှင့် ဆင်ခြင်တုံတရားတစ်ခုတည်းအပေါ် အခြေခံ၍ အသက်ရှင်ခြင်းအားဖြင့် ဘုရားသခင်၏ အသိအမှတ်ပြုခြင်းကို ရရှိနိုင်သလော။ လုံးဝ မရရှိနိုင်ပေ။

ဘုရားသခင်ကို ယုံကြည်မှု လမ်းကြောင်းမှန်ပေါ် ဝင်ရောက်ခြင်းက သင့်အား ဘုရားသခင်ကို ကြောက်ရွံ့သော စိတ်နှလုံး ပိုင်ဆိုင်ရန်လည်း တောင်းဆိုသည်။ ပထမဆုံးအနေဖြင့် အဆင့်အတန်းနှင့် စပ်လျဉ်း၍ ပြောဆိုရလျှင် လူတို့သည် အဖန်ဆင်းခံများဖြစ်ပြီး အလွန်နိမ့်ကျကြ၏။ ဘုရားသခင်သည် ဖန်ဆင်းရှင်၊ အမြင့်ဆုံးသောသူ ဖြစ်သည်။ လူသား၏ ဆင်ခြင်တုံတရားနှင့် စပ်လျဉ်း၍ ပြောဆိုရလျှင် ဘုရားသခင်ကို ကြောက်ရွံ့ရန် လူတို့သည် မည်သည့်အရာကို လုပ်ဆောင်ဖို့ လိုအပ်သနည်း။ ဥပမာအားဖြင့် သင့်ထံ တစ်စုံတစ်ရာ ဖြစ်ပျက်ပြီး တစ်နည်းဖြင့် ပြုမူဆောင်ရွက်ခြင်းသည် သမ္မာတရားနှင့် ဆန့်ကျင်ကွဲလွဲသည်ဟု သင်ထင်သော်လည်း ဘုရားသခင်၏ ရည်ရွယ်ချက်နှင့်အညီ မည်သည့်အရာ လုပ်ဆောင်သင့်သည်ကို သင် မသိဟု ဆိုပါစို့။ သင်သည် ဘုရားသခင်ကို ကြောက်ရွံ့သော စိတ်နှလုံး ရှိပါက မည်သည့်အရာကို သင် လုပ်ဆောင်သင့်သနည်း။ ဘုရားသခင်ထံ ဆုတောင်းရမည်၊ သမ္မာတရားကို ရှာဖွေရမည်၊ သမ္မာတရားအား လက်တွေ့လုပ်ဆောင်မှု လမ်းကြောင်းကို ရှာဖွေရမည်ဖြစ်ပြီး ထို့နောက်တွင် ပြုမူဆောင်ရွက်ရမည်။ လူတစ်ဦးသည် ဘုရားသခင်ကို ကြောက်ရွံ့သော စိတ်နှလုံး မရှိပါက ၎င်းသည် မည်သို့ ပြုမူလိမ့်မည်နည်း။ ၎င်းက “မည်သို့ဆိုစေ ငါ၏ ကြံရွယ်ချက်သည် ကောင်းသောကြောင့် ဤအရာကို ငါ လုပ်ပါက အဆင်ပြေသည်”ဟု တွေးလျက် ၎င်း လုပ်ဆောင်ချင်သည့် မည်သည့်အရာကိုမဆို လုပ်ဆောင်လိမ့်မည်။ အခြားလူများ အကြံပြုသည့်အရာကို ၎င်းတို့ မလုပ်ဆောင်ကြသကဲ့သို့ အခြားမည်သူ့ကိုမျှ နားမထောင်ကြချေ။ ၎င်းတို့သည် မိမိတို့ကိုယ်တိုင်အတွက် စီစဉ်ထားသည့် မည်သည့်အရာကိုမဆို လုပ်ဆောင်ရန် ဆုံးဖြတ်ကြပြီး နွားထီးကိုးကောင်ကပင် ၎င်းတို့ကို ပြန်ဆွဲမထားနိုင်ပေ။ ဤသည်မှာ ဘုရားသခင်ကို ကြောက်ရွံ့သော စိတ်နှလုံးရှိသော လူတစ်ဦး ဖြစ်သလော။ (မဟုတ်ပါ။) ဘုရားသခင်က ရိုးသားသော လူတို့ကို နှစ်သက်ပြီး ၎င်းတို့ လိမ်ညာ၍မရသည်ကို သိသော်လည်း အချို့သော ကိစ္စတွင် အမှန်တရားကို ၎င်းတို့ ပြောပါက ၎င်းတို့ သိက္ခာကျရလိမ့်မည်ဟုလည်းကောင်း၊ ၎င်းတို့၏ အကျိုးအမြတ် ဆုံးရှုံးလိမ့်မည်ဟုလည်းကောင်း၊ ၎င်းတို့၏ အဆင့်အတန်းကိုပင် ထိန်းသိမ်း၍ရကောင်းရမည် မဟုတ်ဟုလည်းကောင်း တွေးနေကြသေးသည့် လူအချို့ရှိ၏။ ၎င်းတို့က “တစ်ကြိမ်တစ်ခါ လိမ်ညာခြင်းသည် မည်သည့်သဘောမျှ မသက်ရောက်သကဲ့သို့ ငါ အမြဲ လိမ်ညာနေသည့်အလား မဟုတ်ပါ။ ငါ လိမ်ညာလျှင်ပင် မည်သည့် အကျိုးဆက်မျှ မမြင်ရပါ။ ထို့ကြောင့် နောက်ထပ်တစ်ကြိမ် ငါ လိမ်ညာလျှင် အဆင်ပြေလိမ့်မည်”ဟု တွေးလျက် ချီတုံချတုံ စဉ်းစားကာ လိမ်နေကြဆဲ ဖြစ်သည်။ ယင်းကို ချင့်တွက်ပြီးနောက်တွင် ပြုမူဆောင်ရွက်ရန် ၎င်းတို့ ဆုံးဖြတ်ပြီး မိမိတို့၏ စိတ်နှလုံးတွင် မည်သည့် အပြစ်တင်ခြင်းမျှ မခံစားရသကဲ့သို့ ဆုမတောင်းလိုသည့်အပြင် ဘုရားသခင်၏ စိစစ်မှုကိုလည်း လက်မခံလိုကြချေ။ ဤသည်မှာ ဘုရားသခင်ကို ကြောက်ရွံ့သော စိတ်နှလုံး ရှိသောလူတစ်ဦး ဖြစ်ပါသလော။ (မဟုတ်ပါ။) သို့ဆိုလျှင် ဘုရားသခင်ကို ကြောက်ရွံ့သော စိတ်နှလုံးရှိသော လူတစ်ဦးရှိပါက ၎င်းသည် မည်သို့ ပြုမူလိမ့်မည်နည်း။ (၎င်းသည် မဆင်မခြင် သို့မဟုတ် တစ်ဇွတ်ထိုး ပြုမူလိမ့်မည်မဟုတ်ပါ။) ဤစကားနှစ်လုံးသည် အတော် သင့်လျော်ပေ၏။ သို့ဆိုလျှင် မဆင်မခြင် မပြုမူခြင်းကိုဖြစ်စေ၊ တစ်ဇွတ်ထိုး မပြုမူခြင်းကိုဖြစ်စေ သင်တို့ မည်သို့ လက်တွေ့လုပ်ဆောင်သနည်း။ (ကျွန်ုပ်တို့သည် ရှာဖွေသည့် စိတ်နှလုံး ရှိသင့်ပါသည်။) ပြဿနာတစ်ခုကို ထိပ်တိုက်ရင်ဆိုင်ရသောအခါ လူအချို့သည် အခြားသူများထံမှ အဖြေကို အမှန်တကယ် ရှာဖွေသော်လည်း အခြားလူတစ်ဦးသည် သမ္မာတရားနှင့်အညီ စကားပြောဆိုသည့်အခါ ၎င်းတို့သည် လက်မခံကြချေ၊ ၎င်းတို့ မနာခံနိုင်ကြသကဲ့သို့ ၎င်းတို့၏ စိတ်နှလုံးထဲတွင် “သူ့ထက် ငါ ပုံမှန်အားဖြင့် ပိုတော်ပါတယ်။ သူ့ရဲ့ အကြံပြုချက်ကို ငါနားထောင်ရင်၊ ဒီတစ်ခါ သူက ငါ့ထက် ပိုသာသလို ထင်ရလိမ့်မယ် မဟုတ်လား။ မဖြစ်ဘူး၊ ဒီကိစ္စနဲ့ပတ်သက်လို့ သူပြောတာကို ငါ နားမထောင်နိုင်ဘူး။ ငါ ကြိုက်သလို ငါလုပ်မယ်” ဟု တွေးကြသည်။ ထို့နောက် အခြားလူ၏ အမြင်ရှုထောင့်ကို ငြင်းပယ်ရန် အကြောင်းပြချက်နှင့် ဆင်ခြေတစ်ခုကို သူတို့ ရှာကြသည်။ ၎င်းတို့သည် မိမိတို့ထက် သာလွန်သော တစ်စုံတစ်ဦးကို မြင်သည့်အခါ ၎င်းကို အောက်သို့ဆွဲချရန် ကြိုးစားကြသည်၊ ၎င်းနှင့်ပတ်သက်၍ ကောလာဟလများကို ဖန်တီးကြသည် သို့မဟုတ် ၎င်းကို အပုပ်ချရန်နှင့် ၎င်းကို အရိုအသေတန်အောင် လုပ်ရန် စက်ဆုပ်ဖွယ်ကောင်းသော နည်းလမ်းများကို အသုံးပြုကြပြီး လူတို့၏ စိတ်ထဲတွင် မိမိတို့၏ ကိုယ်ပိုင် အဆင့်အတန်းကို ကာကွယ်ရန်အလို့ငှာ ၎င်းကို ခြေအောက်တွင်ပင် နင်းခြေကြလေသည်။ ယင်းမှာ မည်သည့် စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားပြီး စိတ်ကြီးဝင်သော စိတ်သဘောထားတစ်ခုမျှသာ မဟုတ်ပေ၊ ထိုသို့သော လူများတွင် စာတန်ဆန်သော သဘာဝ အနှစ်သာရ ရှိကြသည်၊ ယင်းမှာ ရက်စက်ကြမ်းကြုတ်သော စိတ်သဘောထား ဖြစ်ပေသည်။ ၎င်းတို့သည် မိမိတို့ထက် သာလွန်ပြီး မိမိတို့ထက် အဆင့်မြင့်သော လူများကို တိုက်ခိုက်ကာ ဖယ်ကြဉ်ကြသည်၊ ၎င်းတို့သည် စဉ်းလဲပြီး ကောက်ကျစ်ဆိုးယုတ်ကြလေသည်။ ပြီးလျှင် လူများကို အောက်သို့ဆွဲချရန် ၎င်းတို့ မည်သည့်အရာကိုမဆို လုပ်ဆောင်ခြင်းက ၎င်းတို့အတွင်း၌ ကြီးမားသော နတ်ဆိုးဆန်သည့် သဘာဝ ရှိကြောင်း ပြသနေပေသည်။ စာတန်ဆန်သော စိတ်သဘောထားများဖြင့် အသက်ရှင်လျက် ၎င်းတို့သည် လူများကို သေးသိမ်စေသည်၊ ထိုလူတို့ကို အမှုဆင်ရန် ကြိုးစားကြပြီး ၎င်းတို့ကို ညှဉ်းပန်းကြလေသည်။ ဤသည်မှာ မကောင်းမှုပြုခြင်း မဟုတ်လော။ ပြီးလျှင် ဤကဲ့သို့ အသက်ရှင်နေသည့်တိုင် ၎င်းတို့သည် အဆင်ပြေနေဆဲဖြစ်သည်ဟုလည်းကောင်း၊ မိမိတို့သည် လူကောင်းတစ်ဦးဖြစ်သည်ဟုလည်းကောင်း ထင်နေကြဆဲ ဖြစ်သည်။ သို့ရာတွင် ၎င်းတို့သည် မိမိတို့ထက် သာလွန်သော တစ်စုံတစ်ဦးကို မြင်သည့်အခါ ၎င်းကို ညှဉ်းပန်းနိုင်စွမ်းရှိပြီး ၎င်းကို ခြေအောက်တွင် နင်းခြေနိုင်စွမ်း ရှိကြလေသည်။ ဤနေရာတွင် ပြဿနာမှာ အဘယ်အရာ ဖြစ်သနည်း။ ထိုသို့သော ဒုစရိုက်အမှုများကို ကျူးလွန်သည့် လူများသည် ထိန်းချုပ်မှုကင်းမဲ့ပြီး ထင်ရာစိုင်းကြသည် မဟုတ်လော။ ဤသို့သောလူတို့သည် မိမိတို့၏ အကျိုးစီးပွားများနှင့် မိမိတို့၏ ခံစားချက်များကိုသာ ထည့်သွင်းစဉ်းစားကြပြီး ၎င်းတို့ လိုလားသမျှမှာ မိမိတို့၏ လိုအင်ဆန္ဒများ၊ ရည်မှန်းချက်များနှင့် ရည်ရွယ်ချက်များကို အောင်မြင်စေရန်သာ ဖြစ်၏။ အသင်းတော်၏အလုပ်အပေါ် မည်မျှ ထိခိုက်နစ်နာစေသည်ကို ဂရုမစိုက်ပေ။ ၎င်းတို့သည် လူတို့စိတ်ထဲရှိ ၎င်းတို့၏ အဆင့်အတန်းနှင့် ၎င်းတို့၏ ကိုယ်ပိုင် ဂုဏ်သတင်းကို ကာကွယ်ရန် ဘုရားအိမ်တော်၏ အကျိုးစီးပွားများကို စွန့်လွှတ်ဖို့ ပို၍ နှစ်သက်ကြသည်။ ဤသို့သောလူတို့သည် မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်း၊ တစ်ကိုယ်ကောင်းဆန်ပြီး ယုတ်မာခြင်းမရှိသလော။ ဤသို့သောသူတို့သည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ရုံသာမက အလွန့်အလွန် တစ်ကိုယ်ကောင်းဆန်ပြီး ယုတ်မာသည်။ ၎င်းတို့သည် ဘုရားသခင်၏ ရည်ရွယ်ချက်များကို လုံးဝ အလေးမထားပေ။ ဤသို့သောသူတို့သည် ဘုရားသခင်ကို ကြောက်ရွံ့သော စိတ်နှလုံး ရှိသလော။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။ ဤအတွက်ကြောင့် ၎င်းတို့က အသိစိတ်၏ အပြစ်တင်ခြင်း လုံးဝမရှိဘဲ၊ ကြောက်ရွံ့ခြင်း လုံးဝမရှိဘဲ၊ စိုးရိမ်ကြောင့်ကြခြင်း လုံးဝမရှိဘဲ၊ သို့မဟုတ် စိတ်ပူခြင်းလုံးဝ မရှိဘဲ၊ အကျိုးဆက်များကို ထည့်သွင်းစဉ်းစားခြင်း မရှိဘဲ လက်လွတ်စပယ် လုပ်ဆောင်ကာ အလိုရှိသလို ဆောင်ရွက်ကြခြင်း ဖြစ်သည်။ ဤသည်မှာ ၎င်းတို့ မကြာခဏ လုပ်ဆောင်သည့်အရာနှင့် အမြဲ ပြုမူကြပုံ ဖြစ်သည်။ ထိုသို့သော အပြုအမူ၏ သဘာဝမှာ အဘယ်နည်း။ သက်သက်သာသာ ပြောရမည်ဆိုလျှင် ထိုသို့သော လူများသည် အလွန့်အလွန် မနာလိုတတ်ကြပြီး ပုဂ္ဂိုလ်ရေး ဂုဏ်သတင်းနှင့် အဆင့်အတန်းအတွက် အလွန် ပြင်းထန်သည့် လိုအင်ဆန္ဒတစ်ခု ရှိကြလေသည်။ ၎င်းတို့သည် အလွန် လှည့်ဖြားကြပြီး မသိမသာ ဒုက္ခပေးတတ်ကြသည်။ သာ၍ ပြင်းထန်စွာ ပြောရလျှင် ပြဿနာ၏ အနှစ်သာရမှာ ထိုသို့သော လူများတွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိကြခြင်းဖြစ်သည်။ ဘုရားသခင်ကို သူတို့ မကြောက်ပေ၊ မိမိတို့ကိုယ်ကို အကြီးမြတ်ဆုံးအဖြစ် ယုံကြည်ကြပြီး မိမိတို့နှင့် ပတ်သက်သည့်အရာမှန်သမျှကို ဘုရားသခင်ထက် ပိုမြင့်ပြီး သမ္မာတရားထက် ပိုမြင့်သည်ဟု သူတို့မှတ်ယူကြသည်။ သူတို့၏ စိတ်နှလုံးများထဲတွင် ဘုရားသခင်သည် ဖော်ပြဖို့ မထိုက်တန်ဘဲ အရေးမပါဖြစ်ကာ သူတို့၏ စိတ်နှလုံးများထဲတွင် ဘုရားသခင်သည် လုံးဝ အဆင့်အတန်း တစ်စက်မျှ မရှိချေ။ မိမိတို့၏ နှလုံးသားများထဲတွင် ဘုရားသခင်အတွက် နေရာမရှိသောသူများနှင့် ဘုရားသခင်ကို ကြောက်ရွံ့သော စိတ်နှလုံး မရှိသူများက သမ္မာတရားကို လက်တွေ့လုပ်ဆောင်နိုင်ကြသလော။ လုံးဝ မလုပ်ဆောင်နိုင်ပေ။ ထို့ကြောင့် သူတို့သည် ထုံးစံအတိုင်း အလုပ်ရှုပ်ပြီး အားထုတ်မှုများစွာကို အသုံးပြုကြကာ တက်ကြွလှုပ်ရှားစွာ လျှောက်သွားလာကြသောအခါ သူတို့ မည်သည့်အရာ ပြုလုပ်နေကြသနည်း။ ထိုကဲ့သို့သောလူတို့က ဘုရားသခင်အတွက် အသုံးခံရန် အရာရာတိုင်းကို စွန့်လွှတ်ပြီး များစွာဒုက္ခခံခဲ့ကြပြီဟုပင် ကြွေးကြော်ကြ၏၊ သို့သော်လည်း အမှန်မှာမူ သူတို့လုပ်ဆောင်ချက်များအားလုံး၏ စေ့ဆော်မှု၊ စည်းမျဉ်းနှင့် ရည်ရွယ်ချက်တို့မှာ ၎င်းတို့၏ ကိုယ်ပိုင်အဆင့်အတန်းနှင့် ဂုဏ်သိက္ခာအတွက်၊ ၎င်းတို့၏ အကျိုးစီးပွားအားလုံးကို ကာကွယ်ရန်အတွက် ဖြစ်သည်။ ဤသို့သောလူမျိုးကို ကြောက်စရာကောင်းသည်ဟု သင်တို့ ဆိုမည်လော၊ မဆိုမည်လော။ မည်သည့် လူစားမျိုးသည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်သည့်တိုင် ဘုရားသခင်ကို ကြောက်ရွံ့သော စိတ်နှလုံး မရှိရသနည်း။ ၎င်းတို့သည် မာနထောင်လွှားသူများ မဟုတ်သလော။ ၎င်းတို့သည် စာတန်များ မဟုတ်သလော။ မည်ကဲ့သို့သော အရာများသည် ဘုရားသခင်ကို ကြောက်ရွံ့သော စိတ်နှလုံး မရှိဆုံး ဖြစ်သနည်း။ သားရဲတိရစ္ဆာန်များမှလွဲ၍ ဆိုးယုတ်သူများနှင့် အန္တိခရစ်များ၊ နတ်ဆိုးများနှင့် စာတန်၏ အမျိုးများ ဖြစ်ပေသည်။ ၎င်းတို့သည် သမ္မာတရားကို လုံးဝ လက်မခံကြပေ။ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး လုံးလုံးလျားလျား ကင်းမဲ့ကြပေသည်။ ၎င်းတို့သည် မည်သည့်မကောင်းမှုကိုမဆို လုပ်ဆောင်နိုင်စွမ်းရှိသည်။ ၎င်းတို့သည် ဘုရားသခင်နှင့် ဘုရားသခင်ရွေးချယ်ထားသောလူများ၏ ရန်သူများဖြစ်သည်။

သင်တို့၏ နေ့စဉ်အသက်တာများတွင် မည်သည့် ကိစ္စရပ်များ၌ သင်သည် ဘုရားသခင်ကို ကြောက်ရွံ့သော စိတ်နှလုံး ရှိသနည်း။ မည်သည့် ကိစ္စရပ်များတွင် မရှိသနည်း။ တစ်စုံတစ်ဦးသည် သင့်ကို စိတ်အနှောင့်အယှက်ပေးသည့်အခါ၊ သို့မဟုတ် သင်၏ အကျိုးစီးပွားများကို ထိခိုက်သည့်အခါ သင်သည် ၎င်းကို မုန်းတီးနိုင်သလော။ တစ်စုံတစ်ဦးကို သင် မုန်းသည့်အခါ ၎င်းတို့ကို သင် အပြစ်ပေးပြီး လက်စားချေနိုင်စွမ်း ရှိသလော။ (ရှိပါသည်။) သို့ဆိုလျှင် သင်သည် အတော်လန့်စရာဖြစ်၏။ သင်သည် ဘုရားသခင်ကို ကြောက်ရွံ့သော စိတ်နှလုံးမရှိသကဲ့သို့ မကောင်းသည့်အရာများကို လုပ်ဆောင်နိုင်ပါက သင်၏ ဤရက်စက်ကြမ်းကြုတ်သော စိတ်သဘောထားသည် အလွန် ပြင်းထန်လွန်းလှပေသည်။ ချစ်ခြင်းမေတ္တာနှင့် မုန်းတီးမှုတို့မှာ ပုံမှန် လူ့သဘာဝက ပိုင်ဆိုင်သင့်သည့် အရာများဖြစ်သော်လည်း သင် ချစ်သည့်အရာနှင့် မုန်းသည့်အရာများကြား ရှင်းရှင်းလင်းလင်း သင် ခွဲခြားရပေမည်။ သင်၏ စိတ်နှလုံးတွင် ဘုရားသခင်ကို သင် ချစ်သင့်သည်၊ သမ္မာတရားကို ချစ်သင့်သည်၊ အပြုသဘောဆောင်သည့် အရာများကို ချစ်သင့်ပြီး သင်၏ ညီအစ်ကို မောင်နှမများကို ချစ်သင့်သည်၊ စာတန်နှင့် နတ်ဆိုးများကိုမူ သင် မုန်းသင့်သည်၊ အပျက်သဘောဆောင်သော အရာများကို သင် မုန်းသင့်သည်၊ အန္တိခရစ်များကို မုန်းသင့်ပြီး ဆိုးယုတ်သော လူတို့ကို မုန်းသင့်သည်။ သင်၏ ညီအစ်ကို မောင်နှမများအပေါ် အမုန်းတရားဖြင့် ဖိနှိပ်ကာ လက်စားချေနိုင်စွမ်းရှိပါက ဤသည်မှာ အလွန်ပင် ကြောက်မက်ဖွယ်ရာ ဖြစ်လိမ့်မည်။ ယင်းသည် ဆိုးယုတ်သောသူတစ်ယောက်၏ စိတ်သဘောထားဖြစ်သည်။ လူအချို့မှာ ရိုးရှင်းစွာပင် မုန်းတီးသော အတွေးများ၊ စိတ်ကူးများ၊ ဆိုးယုတ်သော စိတ်ကူးများရှိကြသည်။ သို့သော် မည်သည့်ဆိုးယုတ်သောအရာကိုမျှ လုံးဝ လုပ်ဆောင်ကြလိမ့်မည် မဟုတ်ပေ။ တစ်စုံတစ်ရာ ဖြစ်ပျက်သည့်အခါ ၎င်းတို့သည် သမ္မာတရားကို ရှာဖွေနိုင်ကြပြီး မိမိတို့ ပြုမူနေထိုင်ပုံနှင့် အမှုအရာများကို ကိုင်တွယ်ဖြေရှင်းပုံတွင် စည်းမျဉ်းများကို အာရုံစိုက်ကြသောကြောင့် ဤလူများသည် ဆိုးယုတ်သော လူများ မဟုတ်ကြပေ။ အခြားသူများနှင့် ဆက်ဆံကြသည့်အခါ ၎င်းတို့သည် မိမိတို့ တောင်းဆိုသင့်သည်ထက် ထိုသူများအပေါ် သာ၍ မတောင်းဆိုကြချေ။ ၎င်းတို့သည် လူတစ်ဦးနှင့် အဆင်ပြေလျှင် ထိုသူနှင့် ဆက်လက်ဆက်ဆံကြလိမ့်မည်ဖြစ်ပြီး အဆင်မပြေပါက ၎င်းတို့ ဆက်ဆံကြမည်မဟုတ်ပေ။ ယင်းသည် ၎င်းတို့၏ တာဝန်ထမ်းဆောင်မှု သို့မဟုတ် မိမိတို့၏ အသက်ဝင်ရောက်မှုအပေါ် သက်ရောက်မှု မရှိသလောက်ဖြစ်၏။ ၎င်းတို့စိတ်နှလုံးတွင် ဘုရားသခင်ရှိပြီး ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိကြလေသည်။ ၎င်းတို့သည် ဘုရားသခင်ကို ပုန်ကန်ပြစ်မှားရန် လိုလားနေခြင်းမရှိကြသကဲ့သို့ ထိုသို့ လုပ်ဆောင်မိမည်ကို စိုးရွံ့ကြလေသည်။ ဤလူတို့သည် မမှန်ကန်သော အတွေးနှင့် အယူအဆအချို့ထားရှိနိုင်သော်လည်း ယင်းတို့ကို ပုန်ကန်နိုင်ပြီး စွန့်ပစ်နိုင်သည်။ ၎င်းတို့၏ လုပ်ရပ်များတွင် အကန့်အသတ်ရှိကြသကဲ့သို့ လွန်ကျူးသော သို့မဟုတ် ဘုရားသခင်ကို ပုန်ကန်ပြစ်မှားသည့် စကားတစ်လုံးမျှ မမြွက်ဆိုကြချေ။ ဤသို့ ပြောဆိုပြုမူသောသူသည် စည်းမျဉ်းရှိပြီး သမ္မာတရားကို လက်တွေ့လုပ်ဆောင်သောသူဖြစ်သည်။ သင်၏ ပင်ကိုစရိုက်သည် အခြားလူတစ်ဦး၏ ပင်ကိုစရိုက်နှင့် သဟဇာတဖြစ်ကောင်း ဖြစ်လိမ့်မည် မဟုတ်သကဲ့သို့ ၎င်းတို့ကို သင် မနှစ်သက်ကောင်း မနှစ်သက်နိုင်သော်လည်း ၎င်းတို့နှင့်အတူ သင် အလုပ်လုပ်သည့်အခါ သင်သည် သမာသမတ်ကျမြဲကျကာ သင်၏တာဝန်ကို လုပ်ဆောင်ရာတွင် တာဝန်အပေါ်၌ ဒေါသပုံချမည် မဟုတ်၊ သို့မဟုတ် ဘုရားအိမ်တော်၏ အကျိုးစီးပွားများအပေါ် မဲမည်မဟုတ်ပေ။ သင်သည် အရေးကိစ္စများကို စည်းမျဉ်းများအတိုင်း ကိုင်တွယ်နိုင်သည်။ ဤသည်မှာ မည်သည့်အရာကို ပြသခြင်းဖြစ်သနည်း။ ယင်းမှာ ဘုရားသခင်ကို ကြောက်ရွံ့သော စိတ်နှလုံး အခြေခံရှိခြင်း၏ သရုပ်သကန် ဖြစ်သည်။ သင်သည် ထိုထက်အနည်းငယ်ပို၍ ရှိလျှင် အခြားတစ်စုံတစ်ဦးသည် ချို့ယွင်းချက်များ သို့မဟုတ် အားနည်းချက်အချို့ရှိသည်ကို သင်မြင်သောအခါ ထိုသူသည် သင့်ကို မကျေမနပ်ဖြစ်စေလျှင်ပင်၊ သို့မဟုတ် သင့်အပေါ် အမြင်စောင်းလျှင်ပင် ထိုသူကို မှန်မှန်ကန်ကန် ဆက်ဆံပြီး ချစ်ခင်စွာ ကူညီရန် သင်တတ်နိုင်ဆဲဖြစ်သည်။ ဤသည်မှာ သင်၌ ချစ်ခြင်းရှိသည်၊ သင်သည် လူ့သဘာဝကိုပိုင်ဆိုင်သော သူတစ်ယောက်ဖြစ်သည်၊ သင်သည် ကြင်နာပြီး သမ္မာတရားကို လက်တွေ့လုပ်ဆောင်နိုင်သောသူဖြစ်သည်၊ သမ္မာတရား လက်တွေ့ကျမှုများကို ပိုင်ဆိုင်သော ရိုးသားသူတစ်ယောက်ဖြစ်သည်၊ ဘုရားသခင်ကို ကြောက်ရွံ့သော စိတ်နှလုံး ရှိသူဖြစ်သည်ဆိုသည့် အဓိပ္ပာယ်ဖြစ်သည်။ သင်သည် ဝိညာဉ်ရင့်ကျက်မှု နည်းပါးသေးသော်လည်း အလိုဆန္ဒရှိပြီး သမ္မာတရားအတွက် ကြိုးပမ်းဖို့နှင့် အမှုအရာများကို စည်းမျဉ်းနှင့်အညီ လုပ်ဆောင်ရန် ကြိုးပမ်းဖို့ လိုလားကာ သင်သည် စည်းမျဉ်းနှင့်အညီ ကျင့်ကြံပြုမူကာ အမှုအရာများကို ကိုင်တွယ်ဖြေရှင်းပြီး သူတစ်ပါးတို့အပေါ် ဆက်ဆံနိုင်လျှင် ဤသည်မှာလည်း ဘုရားသခင်ကို ကြောက်ရွံ့သော စိတ်နှလုံး အတော်အတန် ရှိခြင်းအဖြစ် အကျုံးဝင်သည်။ ဤသည်မှာ အခြေခံအကျဆုံးဖြစ်သည်။ သင်သည် ဤအရာကို မစွမ်းဆောင်မရရှိနိုင်ဘဲ သင့်ကိုယ်သင် မထိန်းချုပ်နိုင်ပါက သင်သည် ကြီးစွာသော အန္တရာယ်ရှိနေပြီး အတော်ကြောက်ဖို့ကောင်းနေသည်။ သင့်ကို ရာထူးတစ်ခုပေးအပ်ပါက သင်သည် လူများကို အပြစ်ပေးပြီး ၎င်းတို့အကျပ်ရိုက်အောင် လုပ်နိုင်သည်။ ထို့နောက်တွင် သင်သည် အချိန်မရွေး အန္တိခရစ်တစ်ဦးဖြစ်သွားနိုင်ဖွယ် ရှိလိမ့်မည်။ လူတစ်ဦးသည် ကောင်းသည်ဖြစ်စေ၊ ဆိုးသည်ဖြစ်စေ၊ ဘုရားသခင်ကို ၎င်းတို့ မည်သို့ ယုံကြည်ကြသည်ဖြစ်စေ၊ မည်သည့် လမ်းကြောင်းကို လျှောက်ကြသည်ဖြစ်စေ အနည်းဆုံး နှစ်ကာလများအတွင်းတွင် ၎င်းတို့ ထုတ်ဖော်ပြခံရလိမ့်မည်။ သင်သည် ၎င်းတို့ကို စည်းမျဉ်းနှင့်ညီသည့်နည်းလမ်းဖြင့် ဆက်ဆံရမည်။ ၎င်းတို့၏ ရလဒ်က မည်သည့်အရာ ဖြစ်နိုင်ပါစေ၊ ၎င်းတို့သည် အပြစ်ပေးခံရသင့်သည်ဖြစ်စေ၊ သို့မဟုတ် ဆုချီးမြှင့်ခံရသင့်သည်ဖြစ်စေ၊ ယင်းမှာ ဘုရားသခင်အတွက် အရေးကိစ္စတစ်ခု ဖြစ်သည်။ သင်သည် ၎င်းတို့ကို စည်းမျဉ်းများအတိုင်း ပိုင်းခြားသိမြင်ပြီး ဆက်ဆံနိုင်သရွေ့ အဆင်ပြေလိမ့်မည်။ မည်သူကို သင် ကိုင်တွယ်ဖြေရှင်းနေသည်ဖြစ်စေ ထိုသို့သော လူများ မည်သည့် ရလဒ်မျိုးကို ရှိလိမ့်မည်ကို ဘုရားသခင် မဆုံးဖြတ်သေးသရွေ့ ၎င်းတို့ကို အသင်းတော်က မနှင်ထုတ်သေးသကဲ့သို့ ၎င်းတို့ကို အပြစ်မပေးသေးသရွေ့၊ ပြီးလျှင် ၎င်းတို့ ကယ်တင်ခြင်းခံရသရွေ့ သင်သည် ၎င်းတို့ကို ချစ်ခြင်းမေတ္တာဖြင့် စိတ်ရှည်စွာ ကူညီသင့်ပေသည်။ ထိုသို့သော လူတို့၏ ရလဒ်ကို သင် မဆုံးဖြတ်သင့်သကဲ့သို့ ၎င်းတို့ကို အပြစ်ပေးဖို့ရန် လူ့နည်းလမ်းများကို သင် အသုံးမပြုသင့်ပေ။ ၎င်းတို့သည် ဖောက်ပြန်ပျက်စီးခြင်း၏ ထုတ်ဖော်ခြင်းများ ရှိလျှင် ထိုသို့သော လူတို့ကို သင် ပြုပြင်နိုင်သည် သို့မဟုတ် ၎င်းတို့ကို ကူညီဖို့ရန် သင်၏ စိတ်နှလုံးကို ရိုးသားစွာ ဖွင့်ပြီး မိတ်သဟာယဖွဲ့ခြင်းဖြင့် ပါဝင်ပေးနိုင်သည်။ သို့သော် ဤလူတို့ကို အပြစ်ပေးခြင်း၊ ဖယ်ကြဉ်ခြင်းနှင့် အမှုဆင်ခြင်း၊ ကောင်းကင်ဘုံ နာမဖြင့် အမှားကို အမှန်လုပ်ရန် ကြိုးစားခြင်းတို့ကို သင် စဉ်းစားပါက သင် ဒုက္ခရောက်လိမ့်မည်။ ထိုသို့ လုပ်ဆောင်ခြင်းသည် သမ္မာတရားနှင့် ကိုက်ညီလိမ့်မည်လော။ ထိုသို့သော အတွေးများရှိခြင်းသည် တဇောက်ကန်းဖြစ်ခြင်းမှ ဖြစ်ပေါ်ပေသည်။ ထိုသို့သော အတွေးများသည် စာတန်ထံမှ လာပြီး လူသား၏ မကျေမချမ်းဖြစ်မှုအပြင် လူသား၏ မနာလိုခြင်းနှင့် စက်ဆုပ်ခြင်းတို့မှ ပေါ်ပေါက်၏။ ထိုသို့သော အပြုအမူသည် သမ္မာတရားနှင့် မကိုက်ညီပေ။ ဤသည်မှာ သင့်ကို ဒဏ်ခတ်ခံစေရမည့် အရာတစ်ခုဖြစ်ပြီး သင် ထိုအရာကို မလုပ်ရ။ လူများသည် သင်တို့၏ အကြိုက်မဟုတ်ကြသောကြောင့် သို့မဟုတ် ၎င်းတို့က သင်နှင့် အဆင်မပြေကြသောကြောင့် ၎င်းတို့ကို အပြစ်ပေးဖို့ နည်းလမ်းများစွာ သင်တို့ အကြံထုတ်နိုင်စွမ်း ရှိကြသလော။ ထိုသို့သော အရာမျိုးကို ယခင်က သင်တို့ လုပ်ဆောင်ဖူးကြပါသလော။ ထိုအရာ မည်မျှ သင်တို့ လုပ်ဆောင်ပြီးကြပြီနည်း။ သင်တို့သည် လူတို့ကို အမြဲ သွယ်ဝိုက်၍ သိမ်ငယ်နေစေခဲ့သည်၊ ထိခိုက်နာကြည်းစေသော ဝေဖန်ချက်များ ပြုလုပ်နေခဲ့ပြီး ၎င်းတို့ကို ထေ့ငေါ့နေခဲ့ကြသည် မဟုတ်လော။ ထိုသို့သော အရာများကို လုပ်ဆောင်နေခဲ့ချိန်တွင် သင်တို့သည် မည်သည့်အခြေအနေများတွင် ရှိခဲ့ကြသနည်း။ ထိုအချိန်တွင် သင်တို့သည် မကျေနပ်ချက် ဖွင့်ပြောနေခဲ့ကြပြီး ပျော်ရွှင်ခဲ့ကြပေသည်။ သင်တို့ အသာစီးရထားခဲ့ကြသည်။ သို့သော် နောက်ပိုင်းတွင် သင်တို့က “လွန်စွာစက်ဆုပ်ဖွယ် အရာတစ်ခုကို ငါ လုပ်ဆောင်ခဲ့သည်။ ငါသည် ဘုရားသခင်ကို ကြောက်ရွံ့သော စိတ်နှလုံး မရှိသကဲ့သို့ ထိုလူကို အလွန် မတရား ငါ ဆက်ဆံမိလေပြီ” ဟု မိမိတို့ကိုယ်ကို တွေးခဲ့သည်။ စိတ်ထဲတွင် အပြစ်ရှိခြင်းကို သင် ခံစားခဲ့ရပါသလော။ (ခံစားရပါသည်။) သင်တို့သည် ဘုရားသခင်ကို ကြောက်ရွံ့သော စိတ်နှလုံး မရှိသော်လည်း သင်တို့သည် အနည်းဆုံးအနေဖြင့် အသိတရား ခံစားချက်တစ်စုံတစ်ရာ ရှိလေသည်။ ထို့ကြောင့် သင်သည် အနာဂတ်တွင် ဤအရာမျိုးကို တစ်ဖန် လုပ်ဆောင်နိုင်စွမ်း ရှိသေးသလော။ ၎င်းတို့ကို သင် အထင်သေးသည့်အခါတိုင်းနှင့် ၎င်းတို့နှင့် အဆင်မပြေသည့်အခါတိုင်း၊ သို့မဟုတ် သင့်ကို ၎င်းတို့ မနာခံသည့်အခါတိုင်း သို့မဟုတ် နားမထောင်သည့်အခါတိုင်းတွင် ၎င်းတို့ကို တိုက်ခိုက်ပြီး လက်တုံ့ပြန်နိုင်သေးသလော။ ထိုသို့သော အရာတစ်ခုကို လုပ်ဆောင်သော လူတစ်ဦးသည် မည်သည့် လူ့သဘာဝမျိုးကို ပိုင်ဆိုင်သနည်း။ ၎င်းတို့၏ လူ့သဘာဝအရ ၎င်းတို့သည် မလိုမုန်းထားကြပေသည်။ သမ္မာတရားနှင့်ယှဉ်၍ တိုင်းတာပါက၊ ၎င်းတို့သည် ဘုရားသခင်ကို ကြောက်ရွံ့သော စိတ်နှလုံး မရှိပေ။ ၎င်းတို့၏စကားနှင့် လုပ်ရပ်များတွင် စည်းမျဉ်းများ လုံးဝ မရှိကြပေ။ ၎င်းတို့သည် နှစ်သက်သည့် မည်သည့်အရာကိုမဆို ပြောဆိုကာ လုပ်ဆောင်လျက် လက်လွတ်စပယ် ပြုမူကြသည်။ ထိုသို့သော လူများသည် သမ္မာတရား လက်တွေ့ကျမှုများ ရှိကြသလော။ လုံးဝမရှိပေ။ အဖြေမှာ ရာနှုန်းပြည့်ပင် “မဟုတ်” ဟု ဖြစ်သည်။ ဘုရားသခင်ကို ကြောက်ရွံ့သော စိတ်နှလုံးမရှိသော လူတစ်ဦးသည် အမှန်တကယ် သူ့ကို ကျိုးနွံနာခံကာ ကိုးကွယ်နိုင်သလော။ လုံးဝ မကိုးကွယ်နိုင်ပေ။

လူအချို့က “ကပ်ဘေးများ ရောက်လာသည်ကို ကျွန်ုပ် မြင်သည့်အခါ ဘုရားသခင်ထံ ကျွန်ုပ် မကြာခဏ ဆုတောင်းသည်၊ မည်သည့်အချိန်တွင်မျှ ဘုရားသခင်ကို ကျွန်ုပ် မစွန့်ဝံ့သလို ဘုရားသခင်၏ လမ်းပြမှုနှင့် ကွယ်ကာမှုတို့ကို ကျွန်ုပ် တောင်းလျှောက်ပါသည်။ ညတွင် လမ်း၌ တစ်ကိုယ်တည်း လျှောက်နေစဉ် သို့မဟုတ် ကျွန်ုပ်အပေါ် ဘေးအန္တရာယ် ရောက်လာသည့်အခါ ဘုရားသခင်အပေါ် ကျွန်ုပ် အမြဲ မှီခိုပါသည်၊ သူ့ကို ကျွန်ုပ် မစွန့်ခွာဝံ့သလို ကျွန်ုပ်ကို ကူညီမစဖို့ သူ့ကို အမြဲ တောင်းလျှောက်ပါသည်။ ကျွန်ုပ်သည် မိမိ၏တာဝန်ကို ထမ်းဆောင်သောအခါ ဝတ်ကျေတမ်းကျေ မဖြစ်စေမည့်အရေးနှင့် ကိုယ်တော် ထိန်းချုပ်စေမည့်အရေးအတွက် ကျွန်ုပ်ကို မကြာခဏ ဆုံးမပဲ့ပြင်တော်မူပါဟု မိမိ၏စိတ်နှလုံးထဲ၌ ဘုရားသခင်ထံသို့ အစဉ်မပြတ် ဆုတောင်းပြီး တောင်းလျှောက်သည်။ သို့မဟုတ်ပါက ကျွန်ုပ်သည် မည်သည့်အရာကိုမျှ လုပ်ဆောင်နိုင်ခြင်း မရှိသကဲ့သို့ အဘယ်အရာမျှလည်း မဟုတ်ပေ”ဟု ပြောကြသည်။ ဤသည်မှာ ဘုရားသခင်ကို ကြောက်ရွံ့သော စိတ်နှလုံးရှိသောလူတစ်ဦး ဖြစ်သလော။ (မဟုတ်ပါ။) ဘုရားသခင်အပေါ် မှီခိုရန်မှာ အမှားတစ်ခု ဖြစ်သလော။ ဘုရားသခင်ကို ကွယ်ကာခြင်းအတွက် တောင်းလျှောက်ခြင်းသည် အမှားတစ်ခု ဖြစ်သလော။ ဤနေရာတွင် ပြောဆိုထားသည့် စကားလုံးများသည် မမှားသော်လည်း ဤအခြေအနေမျိုးသည် မူမမှန်ပေ။ ယင်းမှာ သင်သည် မိမိကိုယ်ကို ထောက်ပံ့ရန် မည်သည့်အရာမျှမရှိသကဲ့သို့ သွားမည့်နေရာ မည်သည့်နေရာမျှ မရှိသောကြောင့်သာ ဘုရားသခင်ကို သင် ရှာဖွေသည်ဟု ဆိုလိုပေသည်။ သင်သည် ထိုကိစ္စရပ်တွင် မဖြစ်မနေလုပ်ရပြီး ရွေးချယ်စရာမရှိသကဲ့သို့ သင်၏ ရည်မှန်းချက်များကို ပြီးမြောက်ရန်အလို့ငှာ သင့်အတွက် အမှုအရာများကို လုပ်ဆောင်ပေးဖို့ ဘုရားသခင်ကို သင် အသုံးပြုလိုပေသည်။ ယင်းမှာ ဘုရားသခင်ကို ကြောက်ရွံ့ခြင်း ဖြစ်သလော။ သင်သည် မည်သည့်ပြဿနာများမျှ မရှိသည်နှင့် ဘုရားသခင်နှင့် ပတ်သက်၍ သင်သည် လုံးဝ မေ့လျော့နှင့်ပြီး ဖြစ်ပေလိမ့်မည်။ သင် အပျော်ရွှင်ဆုံးဖြစ်သည့်အခါ၊ အောင်မြင်မှုဖြင့် အားမာန်ပြည့်သည့်အခါ၊ သင်၏ အခြေအနေသည် အခြားလူတိုင်းထက် မြင့်နေသဖြင့် သင့်ကို မြှောက်ပင့်ကာ ကြည်ညိုကြသည့်အခါ ထိုအခါတွင်လည်း ဘုရားသခင်အပေါ် သင် မမှီခိုသည်မှာ အဘယ်သို့ဖြစ်သနည်း။ ဘုရားသခင်၏ စိစစ်ခြင်းကို သင် လက်မခံသည်မှာ သို့မဟုတ် သူ၏ လမ်းပြမှုကို သင် မရှာဖွေသည်မှာ အဘယ်သို့နည်း။ သင် လုပ်ဆောင်သမျှသည် သူ၏ ရည်မှန်းချက်နှင့် အညီဖြစ်ခြင်း ရှိမရှိဆိုသည်ကို ဘုရားသခင်ထံ သင် မမေးမြန်းသည်မှာ အဘယ်သို့ ဖြစ်သနည်း။ မကောင်းမှုကို သင် လုပ်ဆောင်သည့်အခါ၊ သင့်ကိုယ်သင် ချီးမြှောက်ပြီး သက်သေခံသည့်အခါ ဤအရာသည် သူ၏ ရည်မှန်းချက်နှင့် အညီဖြစ်ခြင်း ရှိမရှိဆိုသည်ကို ဘုရားသခင်အား သင် အဘယ်သို့ မမေးမြန်းသနည်း။ သင့်ကိုယ်သင် ချုပ်ထိန်းရန် အဘယ်သို့ မိမိကိုယ်ကို ပြန်လည်မသုံးသပ်သကဲ့သို့ ဘုရားသခင်အပေါ် မမှီခိုရသနည်း။ ဤသည်မှာ မည်သည့် ပြဿနာမျိုးဖြစ်သနည်း။ ဤအခြေအနေအားလုံးကို အဘယ်သို့ ခေါ်ဆိုသနည်း။ ဘုရားသခင်ကို ကြောက်ရွံ့သော စိတ်နှလုံးမရှိခြင်း ဖြစ်သည်။ ဘုရားသခင်ကို ကြောက်ရွံ့သော စိတ်နှလုံးမရှိသော လူတစ်ဦးသည် မိမိတာဝန်ကို ကောင်းစွာ လုပ်ဆောင်နိုင်သလော။ ၎င်းသည် လူကောင်းတစ်ဦး အမှန်တကယ် ဖြစ်လာနိုင်ကြသလော။ သမ္မာတရား လက်တွေ့ကျမှုထဲသို့ ဝင်ရောက်နိုင်ကြသလော။ (မဝင်ရောက်နိုင်ကြပါ။) ၎င်းတို့ အမှန်တကယ် မဝင်ရောက်နိုင်ကြပေ။ ဘုရားသခင်ကို ကြောက်ရွံ့သော စိတ်နှလုံးမရှိဘဲနှင့် ၎င်းတို့ ဆန္ဒရှိလျှင်ပင် မိမိတို့ တာဝန်ကို လုံးဝ ကောင်းစွာ မလုပ်ဆောင်နိုင်သကဲ့သို့ သမ္မာတရားကို လက်တွေ့မလုပ်ဆောင်နိုင် သို့မဟုတ် ဘုရားသခင်ကို ကျိုးနွံနာခံနိုင်ခြင်း မရှိကြချေ။ ဘုရားသခင်ကို ကြောက်ရွံ့သော စိတ်နှလုံး မရှိဘဲနှင့် သမ္မာတရားကို လက်တွေ့လုပ်ဆောင်ရန် မလွယ်ကူပေ။ ၎င်းတို့သည် မိမိတို့တာဝန်ကို ကောင်းစွာ ထမ်းဆောင်လိုလျှင် ဧကန်မုချ အခက်အခဲများနှင့် အနှောင့်အယှက်များ အလွန်များမည်ဖြစ်ပြီး သမ္မာတရားကို ၎င်းတို့ အောင်မြင်စွာ လက်တွေ့မလုပ်ဆောင်နိုင်ကြပေ။ ယခုပင် သင်သည် အချိန်ခဏကြာ မိမိစိတ်နှလုံးကို ငြိမ်သက်စေပြီး စဉ်းစားရမည်။ သင်တို့၏ လက်ရှိ ဝိညာဉ်ရင့်ကျက်မှုအရ သင်တို့အများစုသည် စကားလုံးများနှင့် အယူဝါဒများ၊ စည်းမျဉ်းစည်းကမ်းများကိုသာ သဘောပေါက်ကြသည့်အပြင် တစ်ကိုယ်ရေ စိတ်ဆန္ဒများ၊ စံထားရာများနှင့် စိတ်ထက်သန်မှုတို့ကို ပိုင်ဆိုင်ကြသောကြောင့် လက်ခံနိုင်ဖွယ် စံနှုန်းတစ်ခုအထိ မိမိတို့တာဝန်ကို ထမ်းဆောင်ရန်မှာ သင်တို့အတွက် အလွန်ခက်ခဲဆဲဖြစ်သည်။ သို့ရာတွင် သင်တို့၏ စမှတ်နှင့် လက်တွေ့လုပ်ဆောင်မှု စံနှုန်းတို့သည် ဘုရားသခင်၏ နှုတ်ကပတ်တော် အခြေခံအုတ်မြစ်အပေါ်တွင် ထူထောင်ထားခြင်းမရှိပေ။ သင်တို့သည် သမ္မာတရား လက်တွေ့ကျမှုထဲသို့ အမှန်တကယ် မဝင်ရောက်ကြသေးပေ။ သင်တို့သည် စည်းမျဉ်းစည်းကမ်းများကိုသာ ပုံသေစောင့်ထိန်းနေကြ၏။ သမ္မာတရားကို မလိုက်စားပါက အနာဂတ်တွင် သင်တို့အတွက် အလွန် အန္တရာယ်များလိမ့်မည်။ သင်သည် ဘုရားသခင်ကို ယုံကြည်သော်လည်း သမ္မာတရားကို လက်တွေ့မလုပ်ဆောင်ပါက သို့မဟုတ် ဘုရားသခင်ကို ကျိုးနွံနာခံခြင်း မရှိပါက အနှေးနှင့် အမြန် သင် ဖယ်ရှားရှင်းလင်းခြင်းခံရလိမ့်မည်။ လူတစ်ဦးသည် အမှန်တကယ် ယုံကြည်ခြင်း ရှိမရှိ၊ သို့မဟုတ် မှားယွင်းစွာ ယုံကြည်ခြင်း ရှိမရှိဆိုသည်ကို နှစ်ကာလများဖြင့် ချင့်တွက်ရသည် မဟုတ်ပေ။ သင်သည် ဘုရားသခင်ကို နှစ်များစွာ၊ အချိန်ကြာမြင့်စွာ ယုံကြည်ပြီးဖြစ်ရုံဖြင့် သင် အမှန်တကယ် ယုံကြည်ကြောင်းနှင့် ဘုရားသခင်က သင့်ကို အသိအမှတ်ပြုလိမ့်မည်ဟု မဆိုလိုပေ။ အဆုံးသတ်တွင် ဘုရားသခင်သည် သမ္မာတရားအား လက်တွေ့လုပ်ဆောင်ခြင်း မရှိသောလူတို့ကို အသိအမှတ်ပြုလိမ့်မည် မဟုတ်။ သူသည် ၎င်းတို့ကို ထုတ်ဖော်ပြီး ဖယ်ရှားရှင်းလင်းလိမ့်မည်။ ဤအရာကို သင်တို့ နားလည်သင့်၏။

ဘုရားသခင်ကို ယုံကြည်ခြင်း လမ်းကြောင်းမှန်ပေါ် စတင်ရန်အလို့ငှာ ပြည့်မီရမည့် သတ်မှတ်ချက်လေးခုနှင့် ပတ်သက်၍ ငါတို့ ယခုတင် မိတ်သဟာယပြုခဲ့ကြသည်။ သို့ရာတွင် အားလုံးတွင် အရေးအပါဆုံးဖြစ်ပြီး သင်တို့ မကြာခဏ ပြောဆိုကြသည့် တစ်စုံတစ်ရာလည်းဖြစ်သော၊ နောက်ထပ်တစ်ခု၊ နောက်ဆုံး သတ်မှတ်ချက်တစ်ခု ရှိ၏။ ထိုအရာက မည်သည့်အရာဖြစ်မည်ဆိုသည်ကို တစ်ခဏမျှ တွေးဆကြည့်လော့။ (ဘုရားသခင်ကို ချစ်ရန်ဖြစ်ပါသည်။) ယခုတွင်မူ ဘုရားသခင်ကို ချစ်ခြင်းသည် လူအများစု အလွန်စံမမီသဖြင့် ယင်းကို ငါတို့ ထည့်သွင်းစဉ်းစားမည် မဟုတ်။ လူတို့ အမှန်တကယ် လျော်ညီအောင်နေနိုင်ကြသည့် သမ္မာတရားတစ်ခု ပါဝင်သော ပိုမို လက်တွေ့ကျပြီး စစ်မှန်သည့် အရာတစ်ခုကို ငါတို့ ထည့်သွင်းစဉ်းစားကြစို့။ (ဘုရားသခင်ကို ကျိုးနွံနာခံရန် ဖြစ်ပါသည်။) မှန်ပေ၏။ ဘုရားသခင်ကို ကျိုးနွံနာခံသော စိတ်နှလုံးတစ်ခု ရှိခြင်း ဖြစ်သည်။ အချိန်အများစုတွင် လူတို့အပေါ် အမှုအရာများ ကျရောက်သည့်အခါ မှန်ကန်သည့် လက်တွေ့လုပ်ဆောင်ခြင်း စည်းမျဉ်းများကို ၎င်းတို့ မသိကြသကဲ့သို့ မည်သည့် ဦးတည်ချက်ဆီသို့ မျက်နှာမူရမည် သို့မဟုတ် မည်သည့် ရည်မှန်းချက်အတွက် အလုပ်လုပ်ရမည်ဆိုသည်ကို ၎င်းတို့ မသိကြချေ။ သို့ရာတွင် ၎င်းတို့၏ သဘောထားနှင့် အခြေအနေတို့နှင့်ပတ်သက်၍ ဤနေရာတွင် ပြဿနာတစ်ခု ရှိ၏။ ၎င်းတို့တွင် ဘုရားသခင်ကို ကျိုးနွံနာခံသော စိတ်နှလုံးတစ်ခု ရှိရမည်ဖြစ်သည်။ ဤအရာမှာ လူတို့ ပိုင်ဆိုင်ရန် အလိုအပ်ဆုံးသော အရာဖြစ်သည်။ ဥပမာအားဖြင့် သင့်ထံ တစ်စုံတစ်ရာဖြစ်ပျက်ပြီး မည်သည့်အရာ လုပ်ဆောင်ရမည်ကို သင် မသိသကဲ့သို့ အခြားတစ်ဦးတလေက မည်သည့်အရာလုပ်ဆောင်ရန် ပြောသည်ကို သင် မကြားရဟု ဆိုပါစို့။ ဤကိစ္စရပ်သည် သင်၏ အယူအဆများ၊ စိတ်ကူးများနှင့် ကိုက်ညီကောင်း ကိုက်ညီမည်မဟုတ်သကဲ့သို့ အမှန်တကယ် သင်၏ အကြိုက် ဖြစ်ကောင်းဖြစ်မည်မဟုတ်။ ထို့ကြောင့် သင်၏ စိတ်နှလုံးတွင် အတိုက်အခံတစ်ခုခု ရှိပြီး အနည်းငယ် သင် စိတ်မချမ်းမသာဖြစ်မိ၏။ ထို့ကြောင့် မည်သည့်အရာကို သင် လုပ်ဆောင်သင့်သနည်း။ လက်တွေ့လုပ်ဆောင်ရန် အရိုးရှင်းဆုံးသောနည်းလမ်းတစ်ခု ရှိ၏၊ ယင်းမှာ ပထမဦးစွာ ကျိုးနွံနာခံတတ်ရန် ဖြစ်သည်။ ကျိုးနွံနာခံခြင်းသည် အပြင်ပန်း လုပ်ရပ်တစ်ခု သို့မဟုတ် ပြောဆိုချက်တစ်ခု မဟုတ်သကဲ့သို့ နှုတ်အားဖြင့် ပြောဆိုချက်မဟုတ်၊ ထိုအတွင်းတွင် တည်ရှိသည့် အခြေအနေတစ်ခု ရှိသည်။ ဤသည်မှာ သင့်အဖို့ အကျွမ်းမဝင်မဖြစ်သင့်ပေ။ သင်၏ ကိုယ်ပိုင် စစ်မှန်သော အတွေ့အကြုံအရ၊ လူတို့သည် အမှန်တကယ် ကျိုးနွံနာခံကြသည့်အခါ မည်သို့ ပြောဆို၊ ပြုမူပြီး စဉ်းစားကာ မည်သည့် အခြေအနေနှင့် သဘောထား ၎င်းတို့ ရှိကြသည်ဟု သင်တို့ တွေးထင်ပါသနည်း။ (သူတို့ နားမလည်ကြသေးသည့် အရာများနှင့် ပတ်သက်၍ သူတို့သည် မိမိတို့၏ အယူအဆများနှင့် စိတ်ကူးများကို ဦးစွာ ဘေးဖယ်ထားကြသည်။ သူတို့သည် သမ္မာတရားနှင့် ဘုရားသခင်၏ ရည်ရွယ်ချက်များကို ရှာဖွေကြသည်။ ရှာဖွေပြီးနောက် သူတို့ နားမလည်ကြသေးပါက ဘုရားသခင်၏ အချိန်ကို စောင့်ဆိုင်းရန် သူတို့ သင်ယူကြပါသည်။) ယင်းမှာ ထိုအရာ၏ သွင်ပြင်လက္ခဏာတစ်ခု ဖြစ်သည်။ အခြားမည်သည့်အရာ ရှိသေးသနည်း။ (သူတို့သည် ပြုပြင်ခံရသည့်အခါ ကျိုးကြောင်းပြ ငြင်းခုံခြင်း မရှိကြ၊ သို့မဟုတ် မိမိတို့ကိုယ်ကို ခုခံပြောဆိုရန် ကြိုးစားခြင်း မရှိပါ။) ဤသည်မှာ ဤအခြေအနေ၏ နောက်ထပ် သွင်ပြင်လက္ခဏာတစ်ခု ဖြစ်သည်။ လူအချို့သည် ကျိုးကြောင်းပြ ငြင်းခုံခြင်း မရှိကြ၊ သို့မဟုတ် သင်၏ မျက်နှာစေ့စေ့ကြည့်ပြီး မိမိတို့ကိုယ်ကို ခုခံပြောဆိုခြင်း မရှိကြသော်လည်း စောဒကတက်မှုများနှင့် မကျေနပ်ချက်များ အပြည့်ဖြစ်ကြ၏။ ၎င်းတို့သည် ထိုအရာကို သင်တို့ မျက်စိရှေ့တွင် မပြောကြသော်လည်း နေရာအနှံ့တွင် ဖြန့်လျက် သင်၏ ကွယ်ရာတွင် အမှုမဲ့အမှတ်မဲ့ ပြောဆိုကြသည်။ ဤသည်မှာ ကျိုးနွံနာခံတတ်သော စိတ်သဘောထားတစ်ခု ဖြစ်သလော။ (မဟုတ်ပါ။) ထို့ကြောင့် မည်သည့်အရာသည် ကျိုးနွံနာခံတတ်သော စိတ်သဘောထားတစ်ခု ဖြစ်သနည်း။ ပထမဦးစွာ သင်သည် အပြုသဘောဆောင်သော သဘောထားတစ်ခု ရှိရမည်။ သင် ပြုပြင်ခံရသည့်အခါ ဦးစွာပထမတွင် အမှန်နှင့် အမှားကို မစိစစ်နှင့်။ ထိုအရာကို ကျိုးနွံနာခံတတ်သော စိတ်နှလုံးဖြင့်သာ လက်ခံလော့။ ဥပမာအနေဖြင့် သင် တစ်စုံတစ်ရာကို တလွဲလုပ်မိခဲ့သည်ဟု တစ်စုံတစ်ဦးက ပြောကောင်းပြောမည်။ သင်၏ စိတ်နှလုံးတွင် နားမလည်သကဲ့သို့ မည်သည့်အရာ သင် တလွဲလုပ်မိခဲ့သည်ကို မသိသော်လည်း ထိုအရာကို သင် လက်ခံ၏။ လက်ခံခြင်းသည် အဓိကအားဖြင့် အပြုသဘောဆောင်သော သဘောထားတစ်ခု ဖြစ်သည်။ ထို့အပြင် အနည်းငယ် သာ၍ အပျက်သဘောဆောင်သည့်၊ နှုတ်ဆိတ်မှုကို ထိန်းသိမ်းရန်နှင့် မည်သည့် အတိုက်အခံမျှ မလုပ်သည့် သဘောထားတစ်ခု ရှိ၏။ ဤအရာက မည်သည့် အပြုအမူများကို ဖြစ်ပေါ်စေသနည်း။ သင်သည် ကျိုးကြောင်းပြ ငြင်းခုံခြင်း မရှိ၊ မိမိကိုယ်ကို ခုခံပြောဆိုခြင်း သို့မဟုတ် မိမိအတွက် ဓမ္မဓိဋ္ဌာန်ကျသော ဆင်ခြေများ မပေးပေ။ သင်သည် မိမိအတွက် ဆင်ခြေများ အမြဲ ပေးပြီး အကြောင်းပြချက်များ ပေးကာ တာဝန်ကို အခြားလူများအပေါ် ထိုးပေးပါက၊ ယင်းမှာ အတိုက်အခံလုပ်ခြင်း မဟုတ်သလော။ ယင်းသည် ပုန်ကန်တတ်သည့် စိတ်သဘောထားတစ်ခု ဖြစ်သည်။ သင်သည် မငြင်းပယ်သင့်၊ အတိုက်အခံ မလုပ်သင့်၊ သို့မဟုတ် ကျိုးကြောင်းပြ ငြင်းခုံခြင်း မရှိသင့်ပေ။ သင်၏ ကျိုးကြောင်းပြပြောဆိုခြင်းက ခိုင်လုံလျှင်ပင် ယင်းမှာ သမ္မာတရား ဖြစ်သလော။ ထိုအရာမှာ လူ၏ ဓမ္မဓိဋ္ဌာန်ကျသော ဆင်ခြေများ ဖြစ်သည်၊ သမ္မာတရား မဟုတ်ပေ။ ယခုတွင် ငါသည် အမှုအရာများ အဘယ်ကြောင့် ဖြစ်ပျက်သည်၊ သို့မဟုတ် ယင်းက မည်သို့ ဖြစ်ပေါ်လာသည်ဟူသည့် ဓမ္မဓိဋ္ဌာန်ကျသော ဆင်ခြေများနှင့်ပတ်သက်၍ ငါ မေးနေခြင်း မဟုတ်။ ထိုအစား သင့်လုပ်ရပ်များ၏ သဘာဝသည် သမ္မာတရားနှင့် မကိုက်ညီဟု ငါ ပြောနေခြင်း ဖြစ်သည်။ ဤအဆင့်နှင့်ပတ်သက်၍ သင်သည် အသိပညာရှိပါက အမှန်တကယ် လက်ခံနိုင်လိမ့်မည်ဖြစ်ပြီး အတိုက်အခံလုပ်လိမ့်မည် မဟုတ်ပေ။ ပထမဦးစွာ အမှုအရာများ သင့်အပေါ် ကျရောက်သည့်အခါ ကျိုးနွံနာခံတတ်သော သဘောထား တစ်ခုရှိခြင်းသည် အဓိကသော့ချက်ဖြစ်၏။ ပြုပြင်ခြင်းကို ရင်ဆိုင်ရပြီးနောက် အမြဲ ကျိုးကြောင်းပြ ငြင်းခုံပြီး မိမိတို့ကိုယ်ကို ခုခံပြောဆိုသော လူအချို့ရှိ၏။ “ဤအရာအတွက် အပြစ်တင်ခံရမည့်သူမှာ ကျွန်ုပ်တစ်ဦးတည်း မဟုတ်ပါ။ ထို့ကြောင့် တာဝန်ကို အဘယ်သို့ ကျွန်ုပ်၏ ခေါင်းပေါ် တွန်းတင်ရပါသနည်း။ မည်သူကမျှ ကျွန်ုပ်ကိုယ်စား အဘယ်ကြောင့် စကားမပြောပေးသနည်း။ ဤအရာအတွက် အဘယ်ကြောင့် ကျွန်ုပ်သည် တစ်ဦးတည်း တာဝန်ယူနေရသနည်း။ ဤသည်မှာ ‘လူတိုင်း အကျိုးကျေးဇူးများ ခံစားရသော်လည်း လူတစ်ဦးတည်းသာ အပြစ်တင်ခံရသည်။’ ဟူသည့် အခြေအနေမျိုးတစ်ခု အမှန်တကယ် ဖြစ်ပါသည်။ ကျွန်ုပ်သည် အလွန် ကံမကောင်းပါ” ဟူ၍ ဖြစ်သည်။ ဤသည်မှာ မည်သည့် စိတ်ခံစားချက်မျိုး ဖြစ်သနည်း။ ဤသည်မှာ အတိုက်အခံပြုခြင်း ဖြစ်၏။ အပြင်ပန်းတွင် ၎င်းတို့သည် မိမိတို့၏ခေါင်းကို ညိတ်ပြီး မိမိတို့အမှားကို ဝန်ခံကြကာ မိမိတို့၏စကားများဖြင့် လက်ခံကြသော်လည်း မိမိတို့ စိတ်နှလုံးတွင် “သင်သည် ငါ့ကို ပြုပြင်မည်ဆိုပါက ပြုပြင်ပါ၊ သို့ရာတွင် အဘယ်ကြောင့် အလွန် ကြမ်းတမ်းစွာ စကားပြောရသနည်း။ သင်သည် လူများစွာရှေ့တွင် ငါ့ကို ဝေဖန်နေသော်လည်း ငါ၏ မျက်နှာကို မည်သည့်နေရာတွင် ငါ ထားရမည်နည်း။ သင်သည် ငါ့ကို ချစ်ခြင်းမေတ္တာဖြင့် ဆက်ဆံနေခြင်း မဟုတ်ပါ။ သေးငယ်သည့် အမှားတစ်ခုသာ ငါ လုပ်မိခဲ့သည်ဖြစ်၍ သင်သည် အဘယ်ကြောင့် မပြီးနိုင်မဆုံးနိုင် ဆက်ပြောဆိုနေပါသနည်း”ဟု စောဒကတက်ကြလေသည်။ ၎င်းတို့သည် မိမိတို့၏ စိတ်နှလုံးထဲတွင် ဤမျှပင် အတိုက်အခံလုပ်ပြီး အာခံကြကာ ခေါင်းမာစွာ ဆန့်ကျင်ပြီး မတော်တရော် ပြုမူဆောင်ရွက်ကြသည့်အပြင် ကျိုးကြောင်းပြ ငြင်းခုံရန် ကြိုးစားလေသည်။ ဤအတွေးများနှင့် ခံစားချက်များရှိသော လူတစ်ဦးသည် သိသာစွာ အတိုက်အခံလုပ်တတ်ပြီး ရန်မူလိုပေသည်။ ထို့ကြောင့် ၎င်းတို့သည် အဘယ်သို့ အမှန်တကယ် ကျိုးနွံနာခံတတ်သော သဘောထားတစ်ခု ရှိနိုင်မည်နည်း။ ပြုပြင်ခြင်းနှင့် ရင်ဆိုင်ရသည့်အခါ မည်သည့်လုပ်ရပ်များက လက်ခံတတ်သည့်၊ ကျိုးနွံနာခံတတ်သည့် သဘောထားတစ်ခုကို ညီမျှသနည်း။ အနည်းဆုံးအနေဖြင့် သင်သည် အကျိုးအကြောင်းနားလည်ပြီး ဆင်ခြင်တုံတရား ပိုင်ဆိုင်ရမည်။ ပထမဦးစွာ သင်သည် ကျိုးနွံနာခံရမည်ဖြစ်ပြီး အတိုက်အခံမလုပ်ရ၊ မငြင်းပယ်ရပေ။ ပြီးလျှင် ထိုအရာကို ဆင်ခြင်တုံတရားဖြင့် သင် သဘောထားပြုမူရမည်။ ဤသို့ဖြင့် သင်သည် အနိမ့်ဆုံး ဆင်ခြင်တုံတရား ရှိလိမ့်မည်။ သင်သည် လက်ခံမှုနှင့် ကျိုးနွံနာခံခြင်းတို့ကို ရရှိလိုပါက သမ္မာတရားကို သင် နားလည်ရမည်။ သမ္မာတရားကို နားလည်ရန်မှာ ရိုးရှင်းသော အရာမဟုတ်။ ပထမဦးစွာ အမှုအရာများကို ဘုရားသခင်ထံမှ ခံယူရမည်။ အနည်းဆုံးအနေဖြင့် ပြုပြင်ခံရခြင်းသည် သင့်ထံ ဘုရားသခင်က ဖြစ်ပျက်ခွင့်ပေးသည့် အရာတစ်ခုဖြစ်သည်ကို၊ သို့မဟုတ် ဘုရားသခင်ထံမှ လာသည်ကို သင် သိရမည်။ ပြုပြင်ခံရခြင်းသည် လုံးဝ ယုတ္တိတန်သည်ဖြစ်စေ၊ မတန်သည်ဖြစ်စေ သင်သည် လက်ခံတတ်သည့်၊ ကျိုးနွံနာခံတတ်သော စိတ်သဘောထားတစ်ခု ပိုင်ဆိုင်သင့်၏။ ဤသည်မှာ ဘုရားသခင်ကို ကျိုးနွံနာခံခြင်း သရုပ်သကန်တစ်ခုဖြစ်ပြီး တစ်ချိန်တည်းတွင် ဘုရားသခင်၏ စိစစ်မှုကို လက်ခံခြင်းလည်း ဖြစ်သည်။ ပြုပြင်ခြင်းတို့သည် လူထံမှလာပြီး ဘုရားသခင်ထံမှ မဟုတ်ဟု တွေးထင်လျက် သင်သည် ကျိုးကြောင်းပြ ငြင်းခုံကာ မိမိကိုယ်ကို ခုခံပြောဆိုပါက သင်၏ သဘောပေါက်နားလည်မှုသည် လွဲချော်နေ၏။ တစ်ချက်မှာ သင်သည် ဘုရားသခင်၏ စိစစ်မှုကို လက်မခံလေပြီ။ ပြီးလျှင် နောက်တစ်ချက်မှာ သင့်အတွက် ဘုရားသခင် ပြင်ဆင်ပေးသည့် ပတ်ဝန်းကျင်တွင် သင်သည် ကျိုးနွံနာခံတတ်သော သဘောထား မရှိသကဲ့သို့ ကျိုးနွံနာခံတတ်သော အပြုအမူမရှိပေ။ ဤသည်မှာ ဘုရားသခင်ကို ကျိုးနွံနာခံခြင်းမရှိသည့် တစ်စုံတစ်ဦး ဖြစ်သည်။ လူအချို့သည် ပြုပြင်ခြင်းနှင့် ရင်ဆိုင်ရသည့်အခါ သမ္မာတရားကို လက်မခံကြချေ၊ သို့မဟုတ် မိမိကိုယ်ကို ပြန်လည်မသုံးသပ်ကြချေ။ ၎င်းတို့သည် စည်းမျဉ်းစည်းကမ်းများကိုသာ မစဉ်းမစားလိုက်နာကြ၏။ ၎င်းတို့၏ လုပ်ရပ်များသည် စည်းမျဉ်းများကို သိသာစွာ ချိုးဖောက်ပြီး စာတန်ကို အပြစ်အားလုံး ဖို့လိုက်ကြသည်။ ၎င်းတို့က “နည်းတောင်နည်းသေးသည်။ မည်သူက ဤစာတန်အိုကြီးကို ကြောင်းကျိုးမမြင်ဘဲ မိမိကိုယ်ကို ပြသခွင့်၊ ကြောင်းကျိုးမမြင်ဘဲ ပြုမူခွင့်၊ အမှုအရာများကို ကြောင်းကျိုးမမြင်ဘဲ နှောင့်ယှက်ခွင့်ပေးပြီး အဖျက်အမှောင့်လုပ်ခြင်းများကို ကြောင်းကျိုးမမြင်ဘဲ ဖန်တီးခွင့်ပေးသနည်း။ စာတန်သည် ပြုပြင်ခံရသင့်သည်၊ မိမိမျက်နှာပြရန် အလွန်ရှက်စေပြီး အရှက်ခွဲခံရသင့်သည်။ ဤအရာအတွက် စာတန် တာဝန်ယူသင့်သည်။ ကျွန်ုပ်နှင့် ဘာမျှမပတ်သက်ပါ။ စာတန်ကိုသာ အပြစ်အားလုံးပုံချသင့်သည်”ဟူ၍ ပြောဆိုကြသည်။ ထို့နောက် ၎င်းတို့ စိတ်နှလုံးက ကျေနပ်အားရလိမ့်မည်ဖြစ်ပြီး စာတန်အပေါ် အောင်မြင်မှု ရပြီးဖြစ်သည်ဟု ၎င်းတို့ တွေးထင်ကြလိမ့်မည်။ ဤစဉ်းစားပုံစဉ်းစားနည်းသည် ယုတ္တိမဲ့သည် မဟုတ်လော။ သိသာစွာပင် ၎င်းတို့ကိုယ်တိုင်သည် တစ်စုံတစ်ရာကို တလွဲလုပ်ခဲ့ပြီး စာတန်လုပ်ခဲ့သည်ကို ၎င်းတို့ ပြောကြသည်။ ထို့ကြောင့် ၎င်းတို့ အမှန်တကယ် ဖြစ်သလော၊ သို့မဟုတ် စာတန်ဖြစ်သလော။ (လုပ်ခဲ့သူမှာ ၎င်းတို့ကိုယ်တိုင် ဖြစ်ပါသည်။) ၎င်းတို့သည် စာတန်ဖြစ်ကြောင်းကို အမှန်တကယ် ၎င်းတို့ နားလည်ကြသလော။ (နားမလည်ကြပါ။) သို့ဆိုလျှင် ၎င်းတို့သည် အမှန်တကယ် စာတန်ကို မုန်းသလော၊ သို့မဟုတ် မိမိတို့ကိုယ်ကို မုန်းကြသလော။ ၎င်းတို့ ရှင်းလင်းစွာ မပြောကြပေ။ တိုတိုပြောရလျှင် ပြုပြင်ခြင်းကို လက်မခံသော လူတစ်ဦးသည် ဘုရားသခင်ကို လုံးဝ ကျိုးနွံနာခံခြင်းမရှိသူတစ်ဦး ဖြစ်သည်။ အားလုံးထဲတွင် ကျိုးနွံနာခံခြင်းသည် သင်ယူရန် အခက်ခဲဆုံးသော သင်ခန်းစာ ဖြစ်သည်။ လူအများစုအတွက် ၎င်းတို့၏ အယူအဆများ၊ စိတ်ကူးများနှင့် ကိုက်ညီပြီး ၎င်းတို့ ကိုယ်ပိုင် အကြိုက်များနှင့် ကိုက်ညီသည့် တစ်စုံတစ်ရာ ၎င်းတို့ထံ ဖြစ်ပျက်သည့်အခါ ၎င်းတို့သည် အတော်ကို စိတ်ချမ်းသာကြသောကြောင့် ကျိုးနွံနာခံရန် နှစ်သက်ကြပြီး အရာရာက ချောမွေ့နေသည်။ ၎င်းတို့၏ စိတ်နှလုံးများသည် ငြိမ်းငြိမ်းချမ်းချမ်းဖြစ်ကာ အေးချမ်းနေကြပြီး ၎င်းတို့ ပျော်ရွှင်ပြီး ကျေနပ်အားရကြသည်။ သို့ရာတွင် မိမိတို့ကိုယ်ပိုင် အယူအဆများနှင့် မကိုက်ညီသည့် တစ်စုံတစ်ရာ သို့မဟုတ် ၎င်းတို့အဖို့ ဆိုးကျိုးဖြစ်စေသော တစ်စုံတစ်ရာကို ကြုံရသည့်အခါ ၎င်းတို့ ကျိုးနွံနာခံသင့်သည်ကို သိသော်လည်း ကျိုးနွံနာခံနိုင်ခြင်း မရှိကြချေ။ ၎င်းတို့ စိတ်ဆင်းရဲမှု ခံစားရသည်၊ နှုတ်ဆိတ်မှုဖြင့် ဆင်းရဲဒုက္ခခံရုံမှလွဲ၍ ရွေးချယ်စရာ မရှိကြသကဲ့သို့ ၎င်းတို့၏ အခက်အခဲများအကြောင်း ပြောဆိုရန် အခက်တွေ့ကြလေသည်။ ၎င်းတို့သည် မွန်းကျပ်ကြပြီး ထွက်ပေါက်မရှိသည့် မကျေချမ်းမှုများဖြင့် ပြည့်သွားကြသောကြောင့် ၎င်းတို့၏ စိတ်နှလုံးများက ပွက်ပွက်ဆူလာကြသည်။ “အခြားသူများ မှန်ကြသည်။ သူတို့သည် ကျွန်ုပ်ထက် သာ၍ မြင့်မားသော အဆင့်အတန်း ရှိကြသည်။ အဘယ်သို့ ကျွန်ုပ်သည် သူတို့ကို နားမထောင်နိုင်ရသနည်း။ ကျွန်ုပ်သည် မိမိ၏ကံကြမ္မာကို လက်ခံလိုက်ခြင်းကသာ အကောင်းဆုံး ဖြစ်ပေမည်။ နောက်တစ်ကြိမ်တွင် ကျွန်ုပ်သည် သာ၍ ဂရုစိုက်ရမည်ဖြစ်ပြီး အရဲစွန့်ရမည် မဟုတ်ပါ။ အရဲစွန့်သော လူတို့သည် ပြုပြင်ခြင်း ခံကြရသည်။ ကျိုးနွံနာခံခြင်းသည် မလွယ်ကူပါ။ ယင်းမှာ အလွန်ခက်ခဲသည်။ ကျွန်ုပ်၏ စိတ်ထက်သန်မှုသည် မီးကိုရေအေးတစ်ခွက်ဖြင့် ဖြန်းလိုက်သည့်အလား ကုန်ဆုံးသွားလေပြီ။ ကျွန်ုပ်သည် ရိုးရှင်းကာ ပွင့်လင်းချင်ခဲ့သော်လည်း အကျိုးဆက်မှာ စကားအမှားများကိုသာ ကျွန်ုပ် ပြောနေမိပြီး ဆက်လက်၍ ပြုပြင်ခြင်းခံနေခဲ့ရသည်။ အနာဂတ်တွင် ကျွန်ုပ် နှုတ်ဆိတ်မြဲနှုတ်ဆိတ်ပြီး လူ့အကြိုက်လိုက်သူလို နေပါမည်”ဟူ၍ ဖြစ်သည်။ ဤသည်မှာ မည်သည့်သဘောထားမျိုး ဖြစ်သနည်း။ ဤသည်မှာ တစ်ဖက်စွန်းမှ အခြားတစ်ဖက်စွန်းသို့ သွားခြင်း ဖြစ်သည်။ ဘုရားသခင်က လူတို့အား ကျိုးနွံနာခံခြင်း သင်ခန်းစာကို သင်ယူခွင့်ပေးခြင်း၏ နောက်ဆုံး ရည်မှန်းချက်ပန်းတိုင်မှာ အဘယ်နည်း။ ထိုအချိန်က အမှားများနှင့် စိတ်ဆင်းရဲမှုများကို သင် မည်မျှခံစားရသည်ဖြစ်စေ၊ သင် မည်မျှ အရှက်ရသည်ဖြစ်စေ၊ သို့မဟုတ် သင်၏ သိက္ခာ၊ ဝင့်ဝါမှု သို့မဟုတ် နာမည်ဂုဏ်သတင်းအဖို့ ထိခိုက်မှုမည်မျှ သင် ခံစားရသည်ဖြစ်စေ ဤအရာအားလုံးသည် အဓိက မဟုတ်ပေ။ အရေးအကြီးဆုံးသော အရာမှာ သင်၏ အခြေအနေကို ပြောင်းပြန်လှန်ရန် ဖြစ်သည်။ မည်သည့် အခြေအနေနည်း။ ပုံမှန် အခြေအနေများအောက်တွင် စိတ်နှလုံးမာကျောပြီး ပုန်ကန်သော အခြေအနေမျိုးက လူတို့ စိတ်နှလုံးများ၏ အတွင်းနက်နက်နေရာများတွင် တည်ရှိ၏။ ယင်းမှာ အဓိကအားဖြင့် ၎င်းတို့၏ စိတ်နှလုံးများတွင် ၎င်းတို့သည် လူသား ဆင်ခြင်တွေးခေါ်မှုစနစ် တစ်မျိုးမျိုးနှင့် လူသား အယူအဆတစ်စုံရှိသောကြောင့် ဖြစ်သည်။ ယင်းတို့မှာ “ကျွန်ုပ်၏ ရည်ရွယ်ချက်များ မှန်ကန်နေသရွေ့ ရလဒ်က မည်သည့်အရာဖြစ်သည် ဆိုသည်မှာ အရေးမကြီးပါ။ သင်သည် ကျွန်ုပ်ကို မပြုပြင်သင့်သကဲ့သို့ သင် ပြုပြင်ပါက ကျွန်ုပ် နာခံရန် မလိုပါ”ဟူ၍ ဖြစ်သည်။ ၎င်းတို့၏ လုပ်ရပ်များက သမ္မာတရား စည်းမျဉ်းများနှင့် ကိုက်ညီခြင်း ရှိမရှိ သို့မဟုတ် အကျိုးဆက်များက မည်သည့်အရာများ ဖြစ်လိမ့်မည်ဆိုသည်တို့ကို ၎င်းတို့ မသုံးသပ်ကြချေ။ ၎င်းတို့ လိုက်နာနေသည်မှာ “ကျွန်ုပ်၏ ရည်ရွယ်ချက်များ ကောင်းမွန်ပြီး မှန်ကန်သရွေ့ ဘုရားသခင်က ကျွန်ုပ်ကို လက်ခံသင့်သည်။ ရလဒ်က မကောင်းလျှင်ပင် သင်သည် ကျွန်ုပ်ကို ရှုတ်ချသင့်ဖို့ မပြောနှင့်၊ ကျွန်ုပ်ကို ပြုပြင်၍မဖြစ်ပါ” ဟူ၍ အမြဲ ဖြစ်လေသည်။ ဤသည်မှာ လူသား တွေးခေါ်မြော်မြင်မှု မဟုတ်လော။ ဤသည်တို့မှာ လူ၏ အယူအဆများ ဖြစ်သည် မဟုတ်လော။ လူတို့သည် မိမိတို့ကိုယ်ပိုင် တွေးခေါ် မြော်မြင်မှုကို အမြဲ အစွဲအလမ်းကြီး၏။ ထိုအရာ၌ ကျိုးနွံနာခံမှု တစ်ခုတလေ ရှိသလော။ သင်သည် သင်၏ ကိုယ်ပိုင် တွေးခေါ်မြော်မြင်မှုကို သမ္မာတရား ဖြစ်စေပြီးဖြစ်ကာ သမ္မာတရားကို ဘေးဖယ်ထားပြီး ဖြစ်သည်။ သင်၏ တွေးခေါ်မြော်မြင်မှုနှင့် ကိုက်ညီသည့် အရာသည် သမ္မာတရားဖြစ်ပြီး မကိုက်ညီသည့်အရာသည် သမ္မာတရားမဟုတ်ဟု သင် ယုံကြည်လေသည်။ သာ၍ အဓိပ္ပာယ်မရှိသောသူ တစ်ဦးတလေ ရှိပါသလော။ သာ၍ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောသူ တစ်ဦးတလေ ရှိသလော။ ကျိုးနွံနာခံခြင်း သင်ခန်းစာကို သင်ယူရန်အလို့ငှာ မည်သည့် ဖောက်ပြန်ပျက်စီးသော စိတ်သဘောထားကို ဖြေရှင်းရမည်နည်း။ ယင်းမှာ အမှန်တွင် သမ္မာတရားကို လူတို့ လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းတို့အဖို့ အကြီးမားဆုံးသော ခလုတ်တံသင်းဖြစ်သည့် မာနထောင်လွှားခြင်းနှင့် မိမိကိုယ်ကို မှန်ကန်သည်ဟု ယူမှတ်ခြင်း စိတ်သဘောထား ဖြစ်သည်။ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သည့် စိတ်သဘောထားရှိသော လူတို့သည် ကျိုးကြောင်းပြ ငြင်းခုံကာ မနာခံဘဲနေလေ့ရှိကြသည်။ တွေးခေါ်မြော်မြင်ပြီး မနာခံရန် လိုလားလေ့အရှိဆုံး ဖြစ်ကြသည်။ ၎င်းတို့သည် မိမိတို့ မှန်သည်ဟု အမြဲတွေးထင်ကြ၏။ ထို့ကြောင့် မိမိ၏ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သော စိတ်သဘောထားကို ဖြေရှင်းကာ ပြုပြင်ခြင်းထက် မည်သည့်အရာမျှ သာ၍ အရေးတကြီး မဖြစ်ပေ။ လူတို့သည် ကောင်းမွန်စွာ ပြုမူပြီး မိမိတို့ကိုယ်တိုင်ကိုယ်စား အကျိုးသင့်အကြောင်းသင့် စဉ်းစားခြင်းအား ရပ်တန့်သည်နှင့်တစ်ပြိုင်နက် ပုန်ကန်မှု ပြဿနာ ပြေလည်သွားလိမ့်မည်ဖြစ်ပြီး ကျိုးနွံနာခံနိုင်စွမ်း ရှိကြလိမ့်မည်။ ကျိုးနွံနာခံမှုကို လူတို့ ရယူနိုင်ရန်ဆိုပါက ဆင်ခြင်တုံတရား အတိုင်းအတာတစ်ခုခုကို ပိုင်ဆိုင်ရန် လိုအပ်ကြသည် မဟုတ်လော။ ၎င်းတို့သည် ပုံမှန်လူတစ်ဦး၏ ဆင်ခြင်တုံတရား ပိုင်ဆိုင်ရမည်။ အချို့သော ကိစ္စရပ်တွင် ဥပမာအားဖြင့် မှန်ကန်သည့်အရာကို ငါတို့ လုပ်ဆောင်ပြီးခြင်း ရှိသည်ဖြစ်စေ၊ မရှိသည်ဖြစ်စေ ဘုရားသခင် စိတ်ကျေနပ်ခြင်းမရှိပါက သူပြောသည့်အတိုင်း ငါတို့ လုပ်သင့်ပြီး သူ၏ စကားများကို အရာရာအတွက် စံနှုန်းအဖြစ် သဘောထားသင့်သည်။ ဤသည်မှာ ယုတ္တိတန်သည် မဟုတ်လော။ ယင်းမှာ အခြားမည်သည့်အရာမဆိုထက် လူတို့တွင် တွေ့ရှိရသင့်သည့် အသိစိတ် ဖြစ်သည်။ ငါတို့ မည်မျှ ဆင်းရဲဒုက္ခခံစားရသည်ဖြစ်စေ၊ ပြီးလျှင် ငါတို့၏ ရည်ရွယ်ချက်များ၊ ရည်မှန်းချက်များနှင့် အကြောင်းပြချက်များက မည်သည့်အရာဖြစ်စေ ဘုရားသခင် စိတ်ကျေနပ်ခြင်းမရှိပါက၊ သူ၏ သတ်မှတ်ချက်များ မပြည့်မီပါက ငါတို့၏ လုပ်ရပ်များသည် မလွဲမသွေ သမ္မာတရားနှင့် မကိုက်ညီပေ။ ထို့ကြောင့် ဘုရားသခင်ကို ငါတို့ နားထောင်ကာ ကျိုးနွံနာခံရမည်ဖြစ်ပြီး သူနှင့် ပတ်သက်၍ ကျိုးကြောင်းပြငြင်းခုံရန် သို့မဟုတ် ရှာကြံအကြောင်းပြရန် မကြိုးစားသင့်ပေ။ ထိုသို့သော ဆင်ခြင်တုံတရားကို သင် ပိုင်ဆိုင်သည့်အခါ၊ ပုံမှန်လူတစ်ဦး၏ အသိစိတ်ကို သင် ပိုင်ဆိုင်သည့်အခါ သင်၏ ပြဿနာများကို ဖြေရှင်းရန် လွယ်ကူပြီး သင်သည် အမှန်တကယ် ကျိုးနွံနာခံလိမ့်မည်။ မည်သည့်အခြေအနေတွင် သင် ရှိသည်ဖြစ်စေ၊ ပုန်ကန်တတ်လိမ့်မည် မဟုတ်သကဲ့သို့ ဘုရားသခင်၏ သတ်မှတ်ချက်များကို သင် အာခံလိမ့်မည် မဟုတ်။ ဘုရားသခင် စေခိုင်းသည့်အရာ မှန်ခြင်း၊ သို့မဟုတ် မှားခြင်း ရှိမရှိဆိုသည်ကိုလည်းကောင်း၊ ကောင်းသည်၊ ဆိုးသည်ဆိုသည်ကိုလည်းကောင်း သင် စိစစ်လိမ့်မည် မဟုတ်သည့်အပြင် သင် နာခံနိုင်လိမ့်မည်။ ထိုသို့ဖြင့် သင်၏ မှန်ကန်ကြောင်း ရှင်းချက်ထုတ်ခြင်း၊ စိတ်နှလုံးမာကျောခြင်းနှင့် ပုန်ကန်တတ်ခြင်း အခြေအနေတို့သည် ပြေလည်သွားပေမည်။ လူတိုင်းသည် ၎င်းတို့အတွင်း၌ ဤပုန်ကန်တတ်သော အခြေအနေများ ရှိကြသလော။ ဤအခြေအနေများသည် လူတို့တွင် မကြာခဏ ဖြစ်ပေါ်ပြီး ၎င်းတို့က “ငါ၏ လုပ်နည်းကိုင်နည်း၊ အဆိုပြုချက်များနှင့် အကြံပြုချက်များက သင့်တင့်လျောက်ပတ်သရွေ့ သမ္မာတရား စည်းမျဉ်းများကို ငါ ချိုးဖောက်လျှင်ပင် မကောင်းမှုကို ငါ မကျူးလွန်သောကြောင့် ပြုပြင်ခြင်း မခံရသင့်ပါ”ဟု မိမိတို့ဘာသာ စဉ်းစားတတ်ကြသည်။ ဤသည်မှာ လူတို့တွင်ရှိသော ဖြစ်နေကျဖြစ်သော အခြေအနေတစ်ခု ဖြစ်သည်။ ၎င်းတို့၏ အမြင်သည် မကောင်းမှုကို ၎င်းတို့ မကျူးလွန်ခဲ့ပါက ပြုပြင်ခြင်းမခံရသင့်။ မကောင်းမှုကို ကျူးလွန်မိပြီးဖြစ်သောလူတို့သာ ပြုပြင်ခြင်း ခံရသင့်သည်ဟူ၍ ဖြစ်သည်။ ဤအမြင်သည် မှန်ကန်သလော။ လုံးဝ မမှန်ပေ။ ပြုပြင်ခြင်းသည် လူတို့၏ ဖောက်ပြန်ပျက်စီးသော စိတ်သဘောထားများကို အဓိက ရည်ရွယ်ပေသည်။ တစ်စုံတစ်ဦးသည် ဖောက်ပြန်ပျက်စီးသော စိတ်သဘောထားရှိပါက ၎င်းတို့ ပြုပြင်ခြင်းခံရသင့်၏။ မကောင်းမှုကို ကျူးလွန်ပြီးသည့်နောက်တွင်သာ ၎င်းတို့ ပြုပြင်ခြင်းခံခဲ့ရပါက ပြဿနာသည် ဖြစ်ပြီးနှင့်မည်ဖြစ်သောကြောင့် အလွန်နောက်ကျပြီးသား ဖြစ်ပေမည်။ ဘုရားသခင်၏ စိတ်သဘောထားသည် ပုန်ကန်ပြစ်မှားခြင်းခံရပြီးဖြစ်ပါက သင် ဒုက္ခရောက်ပြီဖြစ်ပြီး ဘုရားသခင်သည် သင့်အထဲ၌ အမှုပြုခြင်းကို ရပ်စဲကောင်းရပ်စဲနိုင်သည်။ ယင်းကိစ္စတွင် သင့်ကို ပြုပြင်ခြင်းသည် အဘယ်အကျိုးရှိသနည်း။ သင့်ကို ထုတ်ဖော်ကာ ဖယ်ရှားရှင်းလင်းရန်မှလွဲ၍ ရွေးချယ်စရာ မရှိပေ။ ဘုရားသခင်ကို ကျိုးနွံနာခံခြင်းမှ လူတို့အား တားဆီးသည့် အဓိက အခက်အခဲမှာ ၎င်းတို့၏ မာနထောင်လွှားသော စိတ်သဘောထား ဖြစ်သည်။ လူတို့သည် တရားစီရင်ခြင်းနှင့် ပြစ်တင်ဆုံးမခြင်းတို့ကို အမှန်တကယ် လက်ခံနိုင်ပါက မိမိတို့ကိုယ်ပိုင် မာနထောင်လွှားသော စိတ်သဘောထားကို ထိရောက်စွာ ဖြေရှင်းနိုင်ကြလိမ့်မည်။ ယင်းကို ၎င်းတို့ မည်သည့် အတိုင်းအတာအထိ ဖြေရှင်းနိုင်ကြသည်ဖြစ်စေ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းတို့အဖို့ အကျိုးရှိပေသည်။ အရေးအကြီးဆုံးမှာ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံခြင်းသည် မိမိ၏ ဖောက်ပြန်ပျက်စီးသော စိတ်သဘောထားကို ဖြေရှင်းရန်၊ ဘုရားသခင်၏ ကယ်တင်ခြင်းခံရရန်အလို့ငှာ ဖြစ်သည်။ လူတို့သည် ဘုရားသခင်ကို အပြည့်အဝ ကျိုးနွံနာခံခြင်းအား အမှန်တကယ် ရယူနိုင်ပါက တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံရန် လိုအပ်သေးသလော။ ပြုပြင်ခြင်းကို တွေ့ကြုံရန် လိုအပ်သေးသလော။ ၎င်းတို့၏ ဖောက်ပြန်ပျက်စီးသော စိတ်သဘောထားများအား ဖြေရှင်းနှင့်ပြီးဖြစ်မည်ဖြစ်သည့်အတွက် မလိုအပ်ပေ။ ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်းတို့နှင့် ရင်ဆိုင်ရသည့်အခါ လူတို့သည် မိမိတို့ကိုယ်တိုင်အတွက် အကြောင်းပြချက်ပေးရန် အမြဲ နှစ်သက်ကြသည်။ သင် မည်မျှ အကြောင်းပြချက်ပေးသည်ဖြစ်စေ တစ်ခုမျှသည် သမ္မာတရား မဟုတ်ပေ။ ယင်းမှာ သင်သည် အမှန်တကယ် ဘုရားသခင်ကို ကျိုးနွံနာခံတတ်သည်ဟု မဆိုထားနှင့်၊ သင်၏ ဖောက်ပြန်ပျက်စီးသော စိတ်သဘောထား ပြုပြင်ခံရပြီးဖြစ်သည်ဟု မဆိုလိုပေ။ ထို့ကြောင့် ကျိုးကြောင်းပြငြင်းခုံရာတွင် အဓိပ္ပာယ်မရှိပေ။ ပြဿနာကို ဖြေရှင်းခြင်းသည် အရေးအကြီးဆုံး ဖြစ်သည်။

တစ်စုံတစ်ဦးသည် ဘုရားသခင်ကို ကျိုးနွံနာခံခြင်းမရှိပါက ၎င်းတို့ ဒုက္ခရောက်ပြီဖြစ်၏။ တစ်ခါတစ်ရံ ဖြစ်မည်ဟု သင် စိတ်ကူးခဲ့သည့်အတိုင်း မဟုတ်သော အခြေအနေများကို ဘုရားသခင်က သင့်အတွက် စီစဉ်သောကြောင့် သင် အတိုက်အခံ လုပ်သည်။ ဥပမာအားဖြင့် သင်သည် သန့်ရှင်းမှုကို နှစ်သက်ပြီး ဖြစ်ကတတ်ဆန်းနိုင်သည့်၊ ဖိုသီဖတ်သီနေတတ်သော လူတို့ကို မနှစ်သက်ဟု ဆိုပါစို့။ သင်သည် ဤလူတို့ကို တွေ့သည့်အခါ စက်ဆုပ်ရွံရှာစရာဖြစ်သည်ဟု ထင်သည်။ သင်သည် မိမိကိုယ်ကို ထိန်းချုပ်နိုင်သလော။ သင် မည်သည့်အရာကို လုပ်ဆောင်သင့်သနည်း။ ပထမဦးစွာ မှန်ကန်သည့် သဘောထားတစ်ခု ရှိဖို့လိုအပ်သည်။ မည်သည့် သဘောထားနည်း။ (ကျိုးနွံနာခံတတ်သော သဘောထားတစ်ခု ဖြစ်သည်။) သင် မည်သို့ ကျိုးနွံနာခံသနည်း။ စိတ်အတွင်း၌ ဖြစ်သော မည်သည့် အတွေးများက ကျိုးနွံနာခံတတ်သော သဘောထားနှင့် ညီမျှသနည်း။ မည်သည့်လုပ်ရပ်များက ကျိုးနွံနာခံခြင်း၏ လက်တွေ့ကျမှုနှင့် ညီမျှသနည်း။ ဤအမှုအရာမျိုးကို သင် ကြုံရသည့်အခါ အပြန်အလှန် ညှိခြင်းရှိရမည်။ ဤအရာတစ်ခုမျှ ပြဿနာမဟုတ်ပေ။ လူတစ်ဦး၏ တစ်သက်တာတွင် အမှုအရာဆယ်ခု၌ ကိုးခုသည် မိမိတို့၏ ဆန္ဒများနှင့် မကိုက်ညီပေ။ သင်သည် ဤအရာ၊ ထိုအရာကို နှစ်သက်ကောင်း နှစ်သက်မည်မဟုတ်သကဲ့သို့ သင့်ထံ မည်သည့်အရာ ဖြစ်ပျက်သည်ဖြစ်စေ သင်ကိုယ်တိုင်အတွက် အမြဲ အကျိုးသင့်အကြောင်းသင့် စဉ်းစားပြီး ဘုရားသခင်သည် သင့်အပေါ် မမျှတဟု စောဒကတက်လေသည်။ အမှန်တွင် ဤသည်မှာ သင် ကိုယ်တိုင်၏ ပြဿနာဖြစ်၏။ ထို့ကြောင့် မည်သည့်အရာနှင့်ပတ်သက်၍မျှ ရေးကြီးခွင့်ကျယ်မလုပ်နှင့်။ သင်သည် ဘုရားသခင်ကို အချိန်ကြာမြင့်စွာ ယုံကြည်ပြီးဖြစ်ကာ ကျရှုံးမှုနှင့် ပတ်သက်၍ အတွေ့အကြုံများစွာ ရှိသည့်အချိန်တွင် သင်သည် အမှန်တကယ် ဂုဏ်အသရေမရှိ၊ အခြားမည်သူမဆိုထက် ပိုသာခြင်းမရှိဟု သိလိမ့်မည်။ သင်သည် အခြားသူများထက် ပိုသာသည်၊ သာ၍ မြင့်မားပြီး သာ၍ ဂုဏ်အသရေရှိသည်ဟု စဉ်းစားလေ့ရှိခဲ့ပုံကို တွေးကြည့်သည့်အခါ အလွန် မိုက်မဲသည်ဟု သင် ခံစားမိလိမ့်မည်။ လူတစ်ဦးသည် သမ္မာတရားအနည်းငယ်ကို နားလည်သည့်အခါ ယခင်ထက် သာ၍ ဆင်ခြင်တုံတရား ရှိကြ၏၊ ထို့ကြောင့် ၎င်းတို့ထံ တစ်စုံတစ်ရာ ဖြစ်ပျက်သည့်အခါ ၎င်းတို့အတွက် သမ္မာတရားကို လက်ခံရန် လွယ်ကူသည်၊ ပြီးလျှင် သမ္မာတရားကို ရှာဖွေရန် လွယ်ကူပြီး ဘုရားသခင်ကို ကျိုးနွံနာခံရန် လွယ်ကူ၏။ သင်၏ ပတ်ဝန်းကျင်နှင့်အညီ မည်သို့ အလိုက်သင့် ပြုမူနေထိုင်ရမည်ဆိုသည်ကို သင် သင်ယူရမည်။ ဘုရားသခင်၌ ယုံကြည်သူများသည် ပထမဦးစွာ ဤအသိပညာရှိရမည်။ အသင်းတော်တွင် နယ်မြေတိုင်းမှ လူများရှိပြီး နယ်မြေတိုင်းတွင် မတူကွဲပြားသော ဓလေ့များနှင့် အမူအကျင့်များ ရှိကြ၏။ ဤအရာများသည် အကြင်သူ၏ လူ့သဘာဝ အရည်အသွေးကို ကိုယ်စားမပြုပေ။ လူတစ်ဦး၏ ဘဝ အမူအကျင့်များသည် ကောင်းမွန်လျှင်ပင် ပုံမှန်ဖြစ်ပြီး ထိန်းညှိထားခြင်းခံရကာ ၎င်းတို့တွင် မွန်မြတ်သော အကျင့်စရိုက်ရှိလျှင်ပင် ယင်းမှာ သမ္မာတရားကို ၎င်းတို့ နားလည်သည်ဟု မဆိုလိုပေ။ ဤအရာကို သင် နားလည်ရမည်ဖြစ်ပြီး ယင်းအပေါ် အပြုသဘောဆောင်သော သိနားလည်မှု ရှိရမည်။ ထို့အပြင် သင်၏ ကိုယ်ပိုင် အပြစ်အနာအဆာများ များပြားကာ သင်သည် အလွန်ဇီဇာကြောင်၏။ ဘုရားသခင်သည် သင့်အတွက် ကောင်းမွန်သည့် ပတ်ဝန်းကျင်တစ်ခုကို ပေးသောကြောင့် ထိုပတ်ဝန်းကျင်နှင့်အညီ အလိုက်သင့်ပြုမူနေထိုင်ရန်၊ အခြားလူတို့၏ အပြစ်အနာအဆာများကို ချစ်တီးခေါင်းသန်းရှာမလုပ်ရန် သင် သင်ယူရမည်ဖြစ်သည့်အပြင် အခြားသူများအပေါ် မေတ္တာထား၍ သင့်မြတ်ရန်၊ ၎င်းတို့ကို ရင်းနှီးရန် သင်ယူရမည်၊ ၎င်းတို့၏ အားသာချက်များကို မြင်ကာ သင်ယူပြီးနောက် သင်၏ကိုယ်ပိုင် အပြစ်အနာအဆာများကို ကျော်လွှားရန် ကူညီမစဖို့ ဘုရားသခင်ထံ ဆုတောင်းရမည်။ ဤသည်မှာ ကျိုးနွံနာခံတတ်သော သဘောထားနှင့် လက်တွေ့လုပ်ဆောင်မှု ဖြစ်သည်။ အခြားလူများကို သင် လွန်စွာ မနှစ်သက်သကဲ့သို့ ထိုအရာက သင်၏ တာဝန်လုပ်ဆောင်ခြင်းအား သက်ရောက်မှုရှိပါက သင်သည် ၎င်းတို့နှင့် ခပ်ကင်းကင်းနေသင့်ပြီး ၎င်းတို့ကို ဝင်မစွက်ဖက်သင့်ပေ။ ဝင်စွက်ဖက်ခြင်းဆိုသည်မှာ အဘယ်နည်း။ ယင်းမှာ သင်က “သူတို့၏ အပြစ်အနာအဆာများကို ငါ ပြောင်းလဲပေးရမည်။ မပြောင်းလဲပါက ငါ ထိုအရာကို အလွတ်ပေးမည် မဟုတ်”ဟု ပြောသည့်အခါတွင် ဖြစ်သည်။ ဤသည်မှာ မည်သည့် ပြုမူပုံမျိုး ဖြစ်သနည်း။ ယင်းသည် မိုက်ရိုင်း၏၊ မာနထောင်လွှားပြီး မသိနားမလည်ခြင်း ဖြစ်သည်။ ဤလူစားမျိုး မဖြစ်လိုက်နှင့်။ ငါတို့အားလုံးသည် သာမန်လူများဖြစ်ကြသည်။ ထူခြားပုံမပေါ်ကြပေ။ ငါတို့အသီးသီးသည် ဦးခေါင်းတစ်ခု၊ မျက်လုံးနှစ်လုံး၊ နှာခေါင်းတစ်ခုနှင့် ပါးစပ်တစ်ခု ရှိကြသည်။ ငါတို့ စားနေကြသည်ဖြစ်စေ၊ လမ်းလျှောက်နေကြသည်ဖြစ်စေ၊ အလုပ်လုပ်နေကြသည်ဖြစ်စေ ငါတို့အားလုံးသည် မည်သည့်ခြားနားချက်များမျှမရှိဘဲ တူညီကြသည်။ ငါတို့သည် အခြားသူများထက်လည်း ပိုသာခြင်း မရှိကြသောကြောင့် မိမိတို့ကိုယ်ကို ဂုဏ်အသရေရှိသကဲ့သို့ သို့မဟုတ် ကြီးမြတ်သကဲ့သို့ မမြင်သင့်ကြပေ။ သင်သည် ကျွမ်းကျင်မှု သို့မဟုတ် ပါရမီ အနည်းငယ်ရှိလျှင်ပင် ဝါကြွားစရာအကြောင်း မည်သည့်အရာမျှ မရှိပေ။ ပထမဦးစွာ သင်၏ အနေအထားကို မှန်ကန်စေရမည်ဖြစ်ပြီး ကိစ္စရပ်များကို သင် ကြုံရသည့်အခါ ဘုရားနှုတ်ကပတ်တော်များအပေါ် အခြေခံ၍ ထိုအရာများကို ကြည့်ရမည်၊ ထို့နောက် မည်သည့်အရာနှင့်ပတ်သက်၍မျှ သင်သည် ရေးကြီးခွင့်ကျယ်လုပ်လိမ့်မည် မဟုတ်ပေ။ ထူးခြားသည့် တစ်စုံတစ်ရာ သင့်ထံ ဖြစ်ပျက်ပြီး သင် အမှန်တကယ် ကျိုးနွံနာခံနိုင်ခြင်း မရှိသည့်အပြင် ယင်းက သင်၏တာဝန် ထမ်းဆောင်ခြင်းကို ထိခိုက်ပါက ထိုအရာကို ဖြေရှင်းရန် ဘုရားသခင်ထံ ဆုတောင်းပြီး သမ္မာတရားကို ရှာဖွေသင့်သည်။ ငါတို့နှင့် မသက်ဆိုင်သည့်နေရာတွင် ငါတို့သည် ဝင်မစွက်ဖက်ကြပေ။ အရာခပ်သိမ်းတွင် ဘုရားသခင်၏ စေတနာကောင်း ရှိကြသည်။ ဘုရားသခင်သည် လူတို့အား ကြံ့ခိုင်အောင်လုပ်ခြင်းကို ရရှိစေကာ ကျိုးနွံနာခံရန် သင်ယူစေလျက် အခြေအနေမျိုးစုံမှတစ်ဆင့် လူတို့ကို လေ့ကျင့်ပေးပြီး အဆုံးတွင် ဤကြံ့ခိုင်အောင်လုပ်ခြင်းက အကျိုးဖြစ်ထွန်းလေသည်။ ၎င်းတို့သည် ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်နိုင်ကြသည်။ ဘုရားသခင်ကို စိတ်ကျေနပ်စေနိုင်ကြပြီးနောက် စစ်မှန်သည့် ပြောင်းလဲမှုတစ်ခု ရှိကြလေသည်။ သမ္မာတရားကို လိုက်စားရန် ပထမဦးစွာ ဆင်းရဲဒုက္ခခံလိုစိတ် ရှိရမည်ဖြစ်ပြီး သင်၏ အခြေအနေများကို ကျိုးနွံနာခံရန် သင်ယူရမည်။ မကြာခဏဆိုသလို သင်၏ အခြေအနေများသည် သိပ်မရိုးရှင်းပေ။ လူမျိုးစုံတို့ကို သင် ထိတွေ့ဆက်ဆံလာရနိုင်ပြီး ထူးဆန်းသည့် အမှုအရာမျိုးစုံကို သင် ကြုံလာရနိုင်သည်။ သင့်ထံ မည်သည့်အရာ ဖြစ်ပျက်သည်ဖြစ်စေ သင်၏ ကိုယ်ပိုင် အလိုဆန္ဒ သို့မဟုတ် စိတ်မြန်လက်မြန်ဖြစ်ခြင်းအပေါ် မမှီခိုဘဲ ဆုတောင်းခြင်းဖြင့် ဘုရားသခင်ရှေ့မှောက်သို့ လာလော့။ ဤအရာကို လုပ်ဆောင်ရန် ပထမဦးစွာ ကျိုးနွံနာခံတတ်သော သဘောထားတစ်ခု သင် ရှိရမည်၊ ယင်းသည် ပုံမှန်လူအားလုံး ပိုင်ဆိုင်သင့်သည့် စိတ်အတွင်း၌ ဖြစ်သော အရည်အသွေးတစ်ခု ဖြစ်သည်။ ထို့အပြင် သင် ဆုတောင်းပြီး ဘုရားသခင်အား အရေးယူဆောင်ရွက်ရန် တောင်းလျှောက်ပြီး သူသည် သင့်အတွက် အရေးယူဆောင်ရွက်ခြင်း၊ သို့မဟုတ် ထွက်ပေါက်တစ်ခု ဖွင့်ပေးခြင်းမရှိပါကလည်း သင်သည် ကျိုးနွံနာခံခြင်းရှိရမည်။ သင့်အနေဖြင့် ကိုယ့်သဘောနှင့်ကိုယ် ဇွတ်မလုပ်ဘဲ၊ ဘုရားသခင်၏ရှေ့၌ လျှောက်လှမ်းခြင်းမပြုဘဲ၊ ဘုရားသခင်၏ စီစဉ်ညွှန်ကြားမှုကိုသာ လက်ခံကာ ယင်းအခြေအနေမျိုးတွင် ဆက်လက်အသက်ရှင်နေထိုင်သင့်သည်။ ဤသည်မှာ အဖိုးတန်သော ဘဝတစ်ခုကို အသက်ရှင်ရန် တစ်ခုတည်းသော နည်းလမ်းတစ်ခု ဖြစ်သည်။ မည်သူမျှသည် လက်တွေ့ဘဝနှင့် ကင်းကွာလျက် အသက်မရှင်ကြသောကြောင့် ဘုရားသခင်ကို ကျိုးနွံနာခံခြင်း၏ လက်တွေ့ကျမှုသည် ဝင်ရောက်ရန် သိပ်မလွယ်ကူပေ။ ၎င်းတို့၏ ဘဝများကို ကြည့်ရှုသည့်အခါ လူအသီးသီးတွင် မိမိတို့ကိုယ်ပိုင် အလေ့အထများနှင့် ကိုယ်ပိုင် ခံစားချက်အရဖြစ်သော အတွေးများ၊ လိုအင်ဆန္ဒများနှင့် အာသီသများ ရှိကြ၏။ ဓမ္မဓိဋ္ဌာန်ကျသော အခြေအနေများကို ကြည့်သည့်အခါ မည်သူမျှ ၎င်းတို့၏ စကားများနှင့် လုပ်ရပ်များတွင် သင်၏ အလိုဆန္ဒကို မလိုက်နိုင်ပေ။ ထို့ကြောင့် ပဓာနအကျဆုံးသော သင်ခန်းစာမှာ မိမိတို့၏ အခြေအနေများကို မည်သို့ ကျိုးနွံနာခံပြီး ၎င်းတို့အပေါ်ကျရောက်သည့် ဘဝအခြေအနေများတွင် ဘုရားသခင်၏ ရည်ရွယ်ချက်ကို မည်သို့ ရှာဖွေရမည်ဆိုသည်ကို လူတိုင်းအား သင်ယူခွင့်ပေးရန် ဖြစ်သည်။ သင်၏ ဘဝအခြေအနေများက ကောင်းသည်ဖြစ်စေ၊ ဆိုးသည်ဖြစ်စေ၊ သက်သောင့်သက်သာ ဖြစ်သည်ဖြစ်စေ၊ ဆင်းရဲနုံချာသည်ဖြစ်စေ သင့်အနေဖြင့် သင်ယူသင့်သည့် သင်ခန်းစာများ ရှိ၏။ ဇိမ်ခံခြင်းနှင့် အခက်အခဲမရှိခြင်းကို တပ်မက်သောသူတို့သည် ကျိုးနွံနာခံခြင်းနှင့် ဆင်းရဲဒုက္ခ သင်ခန်းစာများကို သင်ယူရမည်။ မည်သည့် အခြေအနေတွင်မဆို ရှင်သန်နိုင်စွမ်း၊ မိမိတို့တာဝန်ကို ကောင်းစွာ ထမ်းဆောင်ပြီး မိမိတို့၏ သက်သေခံချက်တွင် ခိုင်ခိုင်မာမာ ရပ်တည်နိုင်စွမ်းအား စွမ်းဆောင်ရရှိရမည်။ ထိုအခါမှသာ ဘုရားသခင်၏ ရည်ရွယ်ချက်များကို ၎င်းတို့ ဖြည့်ဆည်းနိုင်ပေသည်။ ဤဘဝအခြေအနေမျိုးကို ဘုရားသခင်က စီစဉ်ညွှန်ကြားကာ စီစဉ်ထားခြင်း မဟုတ်လော။ လူတိုင်းသည် ကောင်းမွန်သော ဘဝတစ်ခုကို တမ်းတကြသော်လည်း မည်သည့်အရာကိုမျှ ဒုက္ခခံစားရခြင်း လုံးဝမရှိဘဲ အလွန်သက်သောင့်သက်သာဖြစ်ပြီး အကောင်းဆုံးဖြစ်သော အခြေအနေများတွင် ၎င်းတို့ အသက်ရှင်ကြပါက ဘုရားသခင်ကို ၎င်းတို့ ကျိုးနွံနာခံပြီး သက်သေခံနိုင်ကြလိမ့်မည်လော။ ဘုရားသခင်သည် သင့်အတွက် ခက်ခဲပြီး အားရစရာမကောင်းသော အခြေအနေအချို့ကို စီစဉ်ပေးပါက သင် ကျိုးနွံနာခံနိုင်ခြင်း ရှိမရှိဆိုသည်မှာ အဓိက မေးခွန်းဖြစ်၏။ ဤအခြေအနေများအောက်တွင် လူတိုင်းသည် ဘုရားသခင်၏ ရည်ရွယ်ချက်များကို အလေးထားနိုင်ပြီး သူ၏ သတ်မှတ်ချက်များအတိုင်း လက်တွေ့လုပ်ဆောင်နိုင်ကြပါက သင် မြင်ရန် မလိုမလားဖြစ်နေသည့်အရာများ၊ သင် မနှစ်သက်သည့် အရာများအားလုံးကို သင် သည်းညည်းခံရမည်ဖြစ်သည်။ ထို့အပြင် ဤအရာများအားဖြင့် သင်သည် ဘောင်ခတ်ခံရမည်မဟုတ်သကဲ့သို့ သင်၏ တာဝန်ကို ပုံမှန်အတိုင်း ထမ်းဆောင်နိုင်ရမည်။ ဤသို့ တွေ့ကြုံခြင်းသည် သင်၏ အသက်တာကို ကြီးထွားရင့်ကျက်စေလိမ့်မည်။ လူအချို့က “အခြားသူများက သမ္မာတရားကို လက်တွေ့မလုပ်ဆောင်ပါက ကျွန်ုပ်လည်း လက်တွေ့လုပ်ဆောင်မည် မဟုတ်ပါ။ သူတို့ ကျိုးနွံနာခံခြင်း မရှိပါက ကျွန်ုပ်သည် အဘယ်ကြောင့် ကျိုးနွံနာခံသင့်ပါသနည်း။ သူတို့တွင် သည်းခံခြင်းမရှိပါက ကျွန်ုပ် အဘယ်ကြောင့် ရှိသင့်ပါသနည်း။ သူတို့ မလုပ်သည့်အရာများကို အဘယ်ကြောင့် ကျွန်ုပ် အမြဲ လုပ်ရမည်နည်း။ ကျွန်ုပ်သည် အဘယ်ကြောင့် များစွာ အားထုတ်ရသောသူတစ်ဦး အမြဲ ဖြစ်ရမည်နည်း။ ကျွန်ုပ်လည်း လုပ်မည်မဟုတ်ပါ”ဟု ဆိုကြသည်။ ဤသဘောထားသည် အဘယ်သို့နည်း။ သမ္မာတရားအပေါ် သင်၏ လက်တွေ့လုပ်ဆောင်မှုသည် သင်၏ကိုယ်ပိုင် အရေးကိစ္စဖြစ်သည်။ ယင်းသည် သင်နှင့် ဘုရားသခင်ကြားရှိ ကိစ္စတစ်ခု ဖြစ်ပြီး အခြားမည်သူနှင့်မျှ မပတ်သက်ပေ။ အခြားမည်သူကမျှ သင်နှင့် ပူးပေါင်းဆောင်ရွက်ရန် မည်သည့် ဝတ္တရားမျှ မရှိပေ။ သင်သည် သင်ဖြစ်ပြီး ၎င်းတို့သည် ၎င်းတို့ ဖြစ်၏။ ၎င်းတို့သည် သမ္မာတရားကို လက်တွေ့မလုပ်ဆောင်သကဲ့သို့ သမ္မာတရား၏ လက်တွေ့ကျမှုထဲသို့ မဝင်ရောက်ကြပါက အဆုံးတွင် ၎င်းတို့သည် စွန့်ပစ်ခံရမည့်သူ များဖြစ်လိမ့်မည်။ သင် ဖြစ်လိမ့်မည်မဟုတ်သကဲ့သို့ သင်သည် အခွင့်အရေး ဆုံးရှုံးရလိမ့်မည် မဟုတ်ပေ။ ဘုရားသခင်ကို ကျိုးနွံနာခံသောလူတို့သည် အခွင့်အရေး ဆုံးရှုံးရမည်လော။ အခွင့်အရေး ဆုံးရှုံးရမည်မဟုတ်ပေ။ ဤအရာကို သင် နားမလည်နိုင်ပါက အလွန်ထုံလွန်းခြင်းသာ ဖြစ်သည်။

အသက်ဝင်ရောက်မှုနှင့် ပတ်သက်၍မူ ယင်းသည် မိတ်သဟာယ စကားအနည်းငယ်သာ ဖြစ်လင့်ကစား သင်တို့သည် ရိုးသားစစ်မှန်စွာ ထိုစကားများကို လက်ခံပါက သင်တို့၏ တကယ့် ဘဝတွင် ယင်းတို့ကို လက်တွေ့လုပ်ဆောင်နိုင်ကြပြီး သင်တို့၏ လက်တွေ့ကျမှု ဖြစ်စေနိုင်ကြပါက ငါသည် အချည်းနှီး စကားပြောခဲ့ခြင်း ဖြစ်လိမ့်မည် မဟုတ်။ ထို့ကြောင့် ယင်းသည် လက်တွေ့ကျမှု၏ မည်သည့် သွင်ပြင်လက္ခဏာဖြစ်စေ၊ စကားအနည်းငယ်သာ ဖြစ်သည့်အချိန်တွင်ပင် သမ္မာတရားသည် သင်၏ စိတ်နှလုံးထဲသို့ ဝင်ရောက်ပြီး ယင်းကို သမ္မာတရားအဖြစ် သင် လက်တွေ့လုပ်ဆောင်ပါက ယင်းသည် သင့်အတွင်းတွင် အမြစ်တွယ် ကြီးထွားရင့်သန်ကာ အသီးအပွင့် ဖြစ်ထွန်းလိမ့်မည်။ ယင်းသည် သင်၏ အသက်ဖြစ်လာလိမ့်မည်ဖြစ်ပြီး ထိုအရာကို သင် အသက်ရှင်နေထိုင်နိုင်လိမ့်မည်ဖြစ်ကာ အကျိုးဖြစ်ထွန်းစေနိုင်လိမ့်မည်။ ဤသည်မှာ ကောင်းမွန်သော ရလဒ်တစ်ခု ဖြစ်သည်။ ငါသည် သင်တို့နှင့် နေ့စဉ် မိတ်သဟာယပြုရမည်ဆိုသော်လည်း မည်မျှ ငါ ပြောဆိုသည်ဖြစ်စေ ထိုအရာမှ မည်သည့်အရာကိုမျှ သင် အလေးမထားခဲ့ပါက၊ မည်သူကမျှ ထိုအရာကို ၎င်းတို့၏ စိတ်နှလုံးထဲသို့ ဝင်ရောက်ခွင့်မပေးပါက၊ ၎င်းတို့ လုပ်ဆောင်လိုသည့် မည်သည့်အရာကိုမဆို လုပ်ဆောင်ဆဲ၊ လက်လွတ်စပယ်နှင့် မဆင်မခြင် ပြုမူပါက၊ ငါ ပြောခဲ့သည့်အရာကို နားမထောင်သကဲ့သို့ မိမိတို့ ကိုယ်ပိုင် အလိုဆန္ဒ၊ စိတ်ကူးများနှင့် အယူအဆများအတိုင်း အသက်ရှင်ကြဆဲဖြစ်ပါက ငါသည် အချည်းနှီး စကားပြောနေခြင်း ဖြစ်မည်မဟုတ်လော။ ဤအရာနှင့် ပတ်သက်၍ သင်တို့ကို ငါ စကားမည်မျှ ပြောသည်မှာ အရေးမကြီးပေ။ အရေးကြီးသည်မှာ ယင်းတို့ကို သင်တို့ ကြိုးကြိုးစားစား နားထောင်၊ လက်ခံပြီး လက်တွေ့လုပ်ဆောင်ခြင်း ရှိမရှိဖြစ်သည်။ သမ္မာတရားသည် အမှန်တကယ်နှင့် အစစ်အမှန်ပင် လူ၏ အသက်ဖြစ်၏။ ယင်းသည် စနစ်ကျသော ပညာရပ်နယ်ပယ်တစ်ခု မဟုတ်သကဲ့သို့ အသိပညာမဟုတ်၊ ရိုးရာ အစဉ်အလာတစ်ခု မဟုတ်သကဲ့သို့ အဆိုတစ်ခုလည်း မဟုတ်ပေ။ ယင်းသည် လူ၏ အသက်ဖြစ်သည်။ ယင်းသည် သင့်အား စာတန်၏ ချည်နှောင်မှုများမှ ရုန်းထွက်လွတ်မြောက်ခွင့်ပေးနိုင်သည်၊ သင်၏ ဖောက်ပြန်ပျက်စီးသော စိတ်သဘောထားနှင့် ကင်းလွတ်ခွင့်ပေးနိုင်သည်၊ ခွန်အားနှင့် ကြီးမားသော အစွမ်းတန်ခိုးဖြင့် အသက်ရှင်ခွင့်ပေးနိုင်သည်၊ သာ၍ စိတ်လက်ချမ်းသာအောင် အသက်ရှင်ခွင့်ပေးပြီး ဦးတည်ချက်နှင့် ရည်မှန်းချက်တို့ဖြင့် အသက်ရှင်ခွင့်ပေးနိုင်သည်။ သမ္မာတရားသည် လူ၏ အသက် အမှန်တကယ် ဖြစ်လာနိုင်သည်။ သင်သည် ငါ့ကို မယုံကြည်ပါက ထိုအရာကို သွားတွေ့ကြုံကာ အတန်ငယ် လက်တွေ့လုပ်ဆောင်လော့။ ရလဒ်များ ရှိမရှိ ဆိုသည်ကို ကြည့်ပြီးနောက် သင် သိသွားလိမ့်မည်။ သင်သည် မကြာခဏ အားနည်းပြီး အပျက်သဘောဆောင်ပါက ငါ ပြောနိုင်သမျှမှာ သင်သည် သမ္မာတရားကို မရရှိသေးဟူ၍ ဖြစ်သည်။ သမ္မာတရားကို သင် ရရှိခဲ့ပြီး ဖြစ်ပါက ယခုအခါတွင် သင်သည် အကူအညီမဲ့၊ အားနည်းပြီး ချည့်နဲ့သော ဤအခြေအနေတွင် ရှိမည် မဟုတ်။ သင်သည် သိပ်မကြာခဏ အပျက်သဘောဆောင်မည်မဟုတ်သကဲ့သို့ မည်သည့်နေရာ သွားရမည်မသိဘဲလျက် လမ်းဆုံလမ်းခွတွင် မကြာခဏ ပိတ်မိမည်မဟုတ်ပေ။ ယင်းမှာ တစ်ရာရာခိုင်နှုန်း သေချာ၏။ သင်တို့ နားလည်သလော။ (နားလည်ပါသည်။)

ယခုအခါတွင် ဘုရားသခင်ကို ယုံကြည်မှုနှင့်ဆိုင်သည့် မှန်ကန်သည့် လမ်းကြောင်းပေါ် အစပြုရန် ပြည့်မီရမည့် သတ်မှတ်ချက် ငါးခုနှင့်ပတ်သက်၍ မိတ်သဟာယပြုခြင်းကို ငါတို့ ပြီးဆုံးပြီးဖြစ်သည်။ ထိုသတ်မှတ်ချက် ငါးခုမှာ အဘယ်နည်း။ (ပထမအနေဖြင့် ရိုးသားသော စိတ်နှလုံး ပိုင်ဆိုင်ရမည်။ ဒုတိယအနေဖြင့် သမ္မာတရားကို ချစ်သော စိတ်နှလုံး ရှိရမည်။ တတိယအနေဖြင့် အသိတရားနှင့် ဆင်ခြင်တုံတရား ရှိရမည်။ စတုတ္ထအနေဖြင့် ဘုရားသခင်ကို ကြောက်ရွံ့သော စိတ်နှလုံး ပိုင်ဆိုင်ရမည်။ ပဉ္စမအနေဖြင့် ဘုရားသခင်ကို ကျိုးနွံနာခံသည့် စိတ်နှလုံးရှိရပါမည်။) ဤသတ်မှတ်ချက်ငါးခုကို သတိရလော့၊ ယင်းတို့အကြောင်းကို မိတ်သဟာယပြုပြီး မည်သည့်အရာမျှ ဆက်လက်ဖြစ်မနေသည့်အချိန်တွင် ယင်းတို့ကို ဆုတောင်းရင်းဖြင့် ဖတ်ရှုလော့။ ဤအချိန်ကာလအတောအတွင်းတွင် မည်သည့် သမ္မာတရား စည်းမျဉ်းများကို သင် လက်တွေ့လုပ်ဆောင်ပြီးဖြစ်သည်၊ သင်၏ စကားများနှင့် လုပ်ရပ်များက ရိုးသားခြင်း ရှိမရှိ၊ သင်သည် ဘုရားသခင်ကို ကြောက်ရွံ့သော စိတ်နှလုံး ရှိမရှိ၊ သင်၏ တာဝန်ကို ထမ်းဆောင်သည်နှင့်အမျှ သင်သည် ရိုးသားသည့် စိတ်နှလုံး ရှိမရှိ၊ သင်သည် ဝတ်ကျေတမ်းကျေဖြစ်သည့် အခြေအနေတစ်ခု ရှိမရှိ၊ တာဝန်ကို ခိုကပ်သည့်၊ ခေါင်းရှောင်သည့် အတွေးများ သို့မဟုတ် လှည့်ဖြားတတ်ခြင်း ရှိမရှိဆိုသည်နှင့် သင်သည် ဘုရားသခင်၏ သတ်မှတ်ချက်များအားလုံးကို ရှာဖွေပြီး ကျိုးနွံနာခံခြင်း ရှိမရှိဆိုသည်တို့ကို ကြည့်လော့။ ဤအရာနှင့် ပတ်သက်၍ အခါအားလျော်စွာ သင် ဆန်းစစ်ရမည်။ ရလဒ်များ ရရှိခြင်းအားဖြင့်သာ သင်၏ အသက်တာ တိုးတက်လိမ့်မည်။

၂၀၁၅ ခုနှစ်၊ စက်တင်ဘာလ ၁၅ ရက်


မိမိ၏ ဖောက်ပြန်ပျက်စီးသော စိတ်သဘောထားများကို ဖြေရှင်းမှသာလျှင် စစ်မှန်‌သော ပြောင်းလဲခြင်းကို ဖြစ်စေနိုင်သည်

ယခု သင်တို့အားလုံးသည် သင်တို့တာဝန်ကို အတော် ထကြွလှုပ်ရှားတက်ကြွစွာ လုပ်ဆောင်နေကြပြီး ဆင်းရဲဒုက္ခအနည်းငယ်ကို သင်တို့ ကိုင်တွယ်နိုင်ကြသည်။ ထို့ကြောင့် အသက်ဝင်ရောက်မှုနှင့် ပတ်သက်လာသည့်အခါ သင်တို့သည် ရှေ့ဆက်လမ်းကြောင်းတစ်ခု ရှိကြသလော။ အသစ်သော ဉာဏ်အလင်းပေးခြင်းကို သင်တို့ ရရှိကြသလော၊ သို့မဟုတ် အသစ်သော အလင်းကို သင်တို့ မြင်ကြသလော။ မိမိတာဝန်ကို လုပ်ဆောင်ခြင်းသည် အလွန်အရေးပါသကဲ့သို့ပင် အသက်ဝင်ရောက်မှုသည်လည်း ဘုရားသခင်ကို ယုံကြည်သူများအတွက် အလွန်အရေးပါသည့် ကိစ္စရပ်တစ်ခု ဖြစ်သည်။ သို့ရာတွင် သင်၏ တာဝန်ကို ကောင်းစွာ လုပ်ဆောင်နိုင်ရန်၊ လက်ခံနိုင်ဖွယ် စံနှုန်းတစ်ခု မီရန်၊ သင်၏ တာဝန်ကို သစ္စာစောင့်သိစွာ လုပ်ဆောင်ရန်၊ ဤအရာများကို စွမ်းဆောင်ရရှိမည့် နည်းလမ်းမှာ အဘယ်နည်း။ (သမ္မာတရားကို လိုက်စားခြင်း ဖြစ်ပါသည်။) မှန်ပေသည်။ သင်သည် သမ္မာတရားကို လိုက်စားရမည်ဖြစ်သည်။ သမ္မာတရားကို လိုက်စားရန် နည်းလမ်းမှာ အဘယ်နည်း။ ဘုရားနှုတ်ကပတ်တော်များကို သင် သာ၍ ဖတ်ရှုရမည်။ ဘုရားသခင်၏ နှုတ်ကပတ်တော်များသာလျှင် သမ္မာတရားဖြစ်သည်။ သင်သည် ဘုရားနှုတ်ကပတ်တော်များကို လက်တွေ့လုပ်ဆောင်ကာ သမ္မာတရားကို ရရှိရန် ဘုရားနှုတ်ကပတ်တော်များကို မကြာခဏ သာ၍ တွေ့ကြုံရမည်ဖြစ်ပြီး ထို့နောက်တွင်မှ သမ္မာတရားကို သင်နားလည်နိုင်သည်။ ထို့ကြောင့် သမ္မာတရားကို နားလည်ရန်အလို့ငှာ ဘုရားနှုတ်ကပတ်တော်များအတွက် အားထုတ်မှုများ သင် ပြုရမည် မဟုတ်လော။ လူအချို့က “ဘုရားသခင်ကို ကျွန်ုပ် ယုံကြည်ခဲ့သည့် ဤနှစ်ကာလများတွင် ဘုရားနှုတ်ကပတ်တော်များကို အနည်းအကျဉ်းထက်ပို၍ ကျွန်ုပ် ဖတ်ရှုခဲ့ပြီး သမ္မာတရားအချို့ကို နားလည်ခဲ့သော်လည်း ကျွန်ုပ်ထံ တစ်မူထူးခြားသော အရာများ ဖြစ်ပျက်သည့်အခါ လမ်းကြောင်းကို ရှာမတွေ့နိုင်သကဲ့သို့ သမ္မာတရားအား မည်သို့ လက်တွေ့လုပ်ဆောင်ရမည်ကို ကျွန်ုပ် မသိပါ။ ကျွန်ုပ် နားလည်သည့် အရာများကို ကျွန်ုပ် အဘယ်သို့ အသုံးပြုကာ မပြောဆိုနိုင်ရသနည်း။ ဤအချိန်တွင် ကျွန်ုပ် သိသမျှမှာ စကားများနှင့် အယူဝါဒများဖြစ်ကြောင်းကို သဘောပေါက်သွားပြီး အမှုအရာများ ကျွန်ုပ်ထံ ဖြစ်ပျက်သည့်အခါ သမ္မာတရားအား မည်သို့ လက်တွေ့လုပ်ဆောင်ရမည်ကို ကျွန်ုပ် မသိပါ။ ကျွန်ုပ်သည် အလွန်ညံ့ဖျင်းပြီး သနားဖွယ်ဖြစ်ပါသည်”ဟု ပြောဆိုကြသည်။ လူအချို့သည် မိတ်သဟာယပြုချိန်တွင် ထုံးစံအတိုင်း မစဲသော စကားလုံးများ တရစပ်ပြောပြီး မှတ်ဉာဏ်မှ ဘုရားနှုတ်ကပတ်တော်များ အချို့ကိုပင် အာဂုံဆောင်ပြနိုင်ကြသည်။ ထို့ကြောင့် သမ္မာတရားကို ၎င်းတို့ နားလည်သည်၊ ဝိညာဉ်ရေးရာ ပြည့်ဝပြီး သမ္မာတရား စစ်မှန်မှုအချို့ ရှိသည်ဟု တွေးထင်ကြသည်။ သို့ရာတွင် တစ်နေ့ မိမိတို့ ဆန္ဒများနှင့် မကိုက်ညီသည့် တစ်စုံတစ်ရာ ၎င်းတို့ထံ ဖြစ်ပျက်သည့်အခါ ဘုရားသခင်အကြောင်း အယူအဆများ စရှိလာကြလိမ့်မည်။ တစ်ခါတစ်ရံ ၎င်းတို့က သူ့ကို စောဒကပင် တက်ကောင်းတက်ကြမည်။ ၎င်းတို့၏ ဖောက်ပြန်ပျက်စီးသော စိတ်သဘောထားများသည် ထုတ်ဖော်လိမ့်မည်ဖြစ်ပြီး ၎င်းတို့ မည်သို့ ဆုတောင်းသည်ဖြစ်စေ၊ မိမိတို့၏ ပြဿနာများကို ဖြေရှင်းနိုင်ကြလိမ့်မည် မဟုတ်။ အခြားသူများက ၎င်းတို့နှင့်အတူ သမ္မာတရားအကြောင်း မိတ်သဟာယပြုကြသည့်အခါ ၎င်းတို့က “ဤအယူဝါဒကို သင့်ထက် ကျွန်ုပ် သာ၍ကောင်းစွာ သိသည်။ သမ္မာတရား သိနားလည်ခြင်းနှင့် ပတ်သက်လာသည့်အခါ သင့်ထက် ကျွန်ုပ် သာ၍ နားလည်သည်။ အယူဝါဒကို ဟောပြောခြင်းနှင့် ပတ်သက်လာသည့်အခါ မည်သို့ ပြောဆိုရမည်ကို သင့်ထက် ကျွန်ုပ် သာ၍ ကောင်းစွာ သိသည်။ တရားဒေသနာများကို နားထောင်ခြင်းနှင့် ပတ်သက်လာသည့်အခါ သင့်ထက် ကျွန်ုပ် သာ၍ နားထောင်ပြီးဖြစ်သည်။ အားထုတ်ခြင်းနှင့် ပတ်သက်လာသည့်အခါ သင့်ထက် ကျွန်ုပ် သာ၍ အားထုတ်သည်။ ဘုရားသခင်ကို ယုံကြည်ခြင်းနှင့် ပတ်သက်လာသည့်အခါ သင့်ထက် ကျွန်ုပ် သာ၍ ကြာရှည်စွာ ယုံကြည်ပြီးဖြစ်သည်။ ကျွန်ုပ်ကို သွန်သင်ရန် မကြိုးစားနှင့်။ အရာရာကို ကျွန်ုပ် နားလည်သည်”ဟု ဆိုကြသည်။ အရာရာကို ၎င်းတို့ နားလည်သည် ထင်ကြသော်လည်း ၎င်းတို့၏ ရည်မှန်းချက်များနှင့် စိတ်ဆန္ဒများ လွှမ်းမိုးလာပြီး ၎င်းတို့၏ ဖောက်ပြန်ပျက်စီးသော စိတ်သဘောထားများ၏ ထိန်းချုပ်ခြင်း ခံရသည့်အခါ မည်သည့်အရာ လုပ်ဆောင်ရမည်ကို ၎င်းတို့ မသိကြချေ။ ၎င်းတို့ ပုံမှန် ရေရွတ်သည့် ဝိညာဉ်ရေးရာ အယူဝါဒများသည် ၎င်းတို့၏ အခက်အခဲများကို မဖြေရှင်းပေးနိုင်ကြပေ။ ၎င်းတို့၏ ဝိညာဉ်ရင့်ကျက်မှုသည် အမှန်တကယ် ကြီးမားသလော၊ သို့မဟုတ် သေးငယ်သလော။ သမ္မာတရားကို နားလည်သည်ဟု ၎င်းတို့ တွေးထင်သောကြောင့် ၎င်းတို့၏ လက်ရှိ အခက်အခဲများကို အဘယ်ကြောင့် ၎င်းတို့ မဖြေရှင်းနိုင်ကြသနည်း။ ဤတွင် မည်သည့်အရာ ဖြစ်နေပါသနည်း။ သင်တို့သည် ဤပြဿနာမျိုးများကို မကြာခဏ ကြုံဆုံရသည် မဟုတ်လော။ ဤသည်မှာ အသက်ဝင်ရောက်မှုနှင့် ပတ်သက်လာသည့်အခါ ယုံကြည်သူများ ကြုံဆုံနေကျဖြစ်သော အခက်အခဲတစ်ခု ဖြစ်ပြီး လူ၏ အကြီးမားဆုံးသော အခက်အခဲဖြစ်သည်။ သင့်ထံ တစ်စုံတစ်ရာ မဖြစ်ပျက်မီ ဘုရားသခင်ကို အတန်ကြာ သင် ယုံကြည်နှင့်ပြီးဖြစ်ကြောင်း၊ သင်သည် ဝိညာဉ်ရင့်ကျက်မှုနှင့် အခြေခံအုတ်မြစ် တစ်ခုခု ရှိကြောင်း၊ အခြားလူများထံ အမှုအရာများ ဖြစ်ပျက်သည့်အခါ ထိုအရာများကို သင် အနည်းငယ် ရိပ်စားမိနိုင်ကြောင်း သင်တွေးကောင်းတွေးထင်မည်ဖြစ်သည်။ သင်သည် မိမိတာဝန်ကို လုပ်ဆောင်သည်နှင့်အမျှ ဆင်းရဲဒုက္ခကို အတော်ပင်ခံနိုင်ကြောင်း၊ ကြီးမားသည့် အဖိုးအခပေးနိုင်ကြောင်း၊ ရုပ်ပိုင်းဆိုင်ရာ မကျန်းမာခြင်း၊ အပြစ်အနာအဆာများနှင့် ချို့တဲ့မှုများကဲ့သို့သော သင်၏ ကိုယ်ပိုင် အခက်အခဲများကို အောင်မြင်ကျော်လွှားနိုင်ကြောင်းကိုလည်း တွေးထင်ကောင်း တွေးထင်မည်ဖြစ်သည်။ သို့သော် ဖြေရှင်းရန် အခက်ခဲဆုံးသော ကိစ္စရပ်မှာ လူတို့ထံမှ မကြာခဏ ထုတ်ဖော်တတ်သည့် အမျိုးမျိုးသော ဖောက်ပြန်ပျက်စီးသည့် စိတ်သဘောထားများနှင့်ဆိုင်သည့် ကိစ္စ ဖြစ်သည်။ “ဖောက်ပြန်ပျက်စီးသော စိတ်သဘောထား”ဆိုသည်မှာ လူတို့ ရင်းနှီးနေသည့် ဝေါဟာရဖြစ်သော်လည်း ဖောက်ပြန်ပျက်စီးသော စိတ်သဘောထားက အတိအကျ မည်သည့်အရာဖြစ်သည်၊ မည်သည့် ထုတ်ဖော်ခြင်းများက ဖောက်ပြန်ပျက်စီးသော စိတ်သဘောထားများကို ဖြစ်စေပြီး မည်သည့် အတွေးများနှင့် လုပ်ရပ်များသည် ဖောက်ပြန်ပျက်စီးသော စိတ်သဘောထား၏ ရလဒ်များဖြစ်သည်ဆိုသည်ကိုမူ လူတိုင်း မရှင်းကြချေ။ ဖောက်ပြန်ပျက်စီးသည့် စိတ်သဘောထားက မည်သည့်အရာဖြစ်သည်၊ သို့မဟုတ် မည်သည့် လုပ်ရပ်များက ဖောက်ပြန်ပျက်စီးသော စိတ်သဘောထား၏ ထုတ်ဖော်ခြင်းများ ဖြစ်သည်ဆိုသည်ကို လူတို့ နားမလည်ကြလျှင်၊ သို့မဟုတ် သဘောမပေါက်ကြလျှင် ဖောက်ပြန်ပျက်စီးသော စိတ်သဘောထားတစ်ခုအတိုင်း ၎င်းတို့ အသက်ရှင်လျှင်ပင် အပြစ်မလုပ်သရွေ့ သမ္မာတရားကို ၎င်းတို့ လက်တွေ့လုပ်ဆောင်နေသည်ဟု တစ်စုံတစ်ဦးက ထင်ကောင်းထင်မည် မဟုတ်လော။ ထိုသို့သော အခြေအနေတစ်ခု သင်တို့ ရှိကြသလော။ (ရှိပါသည်။) သင်တို့သည် ဖောက်ပြန်ပျက်စီးသော စိတ်သဘောထားက မည်သည့်အရာ ဖြစ်သည်ကို လုံးဝ နားမလည်၊ သို့မဟုတ် သဘောမပေါက်ပါက သင်သည် မိမိကိုယ်ကို သိရှိနိုင်သလော။ သင်၏ ကိုယ်ပိုင် ဖောက်ပြန်ပျက်စီးသော သဘာဝကို သဘောပေါက်နိုင်သလော။ သေချာပေါက် သဘောမပေါက်နိုင်ပေ။ ဖောက်ပြန်ပျက်စီးသော စိတ်သဘောထားက မည်သည့်အရာဖြစ်သည်ကို သင် မသိပါက သမ္မာတရားကို လက်တွေ့လုပ်ဆောင်ရန် မည်သို့ ပြုမူရမည်၊ မည်သည့် လုပ်ရပ်များက မှန်ကန်ပြီး မည်သည်တို့က မှားယွင်းသည်ဆိုသည်တို့ကို သင် သိနိုင်သလော။ သေချာပေါက် မသိနိုင်ပေ။ ထို့ကြောင့် မိမိတို့ကိုယ်ကို မသိရှိသောလူတို့သည် အသက်ဝင်ရောက်မှု ရှိကြလိမ့်မည် မဟုတ်ပေ။

အသက်ဝင်ရောက်မှု လမ်းကြောင်းတွင် အခြေအနေများစွာ ပါဝင်သည်။ ဤ “အခြေအနေ”ဟူသည့် စကားလုံးကို သင်တို့အားလုံး သိကြသည်မှာ သေချာသလောက်ဖြစ်သော်လည်း ထိုစကားလုံးသည် မည်သည့်အရာကို ရည်ညွှန်းသနည်း။ သင်တို့ မည်သို့ နားလည်ကြသနည်း။ (အခြေအနေတစ်ခုသည် အမှုအရာများ ၎င်းတို့ထံ ဖြစ်ပျက်သည့်အခါ လူတစ်ဦးထံမှ ပွင့်အံထွက်လာသည့် ရှုထောင့်အမြင်များနှင့် အတွေးများ ဖြစ်ပါသည်။ ထိုအရာက ၎င်းတို့၏ စကား၊ အပြုအမူနှင့် ရွေးချယ်မှုများကို လွှမ်းမိုးကာ ထိန်းချုပ်နိုင်ပါသည်။ ဤအရာအားလုံးသည် အခြေအနေတစ်ခု ဖြစ်သည်။) နီးစပ်သည်။ အခြားမည်သူက တစ်စုံတစ်ရာကို ပြောချင်သေးသနည်း။ (အခြေအနေတစ်ခုဆိုသည်မှာ သီးခြား အချိန်ကာလတစ်ခုတွင်၊ သို့မဟုတ် သီးခြား ကိစ္စရပ်တစ်ခုတွင် လူတစ်ဦးက ဖောက်ပြန်ပျက်စီးသော စိတ်သဘောထားတစ်မျိုးမျိုး၏ စိုးမိုးခြင်းခံရသောကြောင့် အပျက်သဘောဆောင်ပြီး အတော်လေး မူမမှန်သည့် အခြေအနေတစ်ခုတွင် အသက်ရှင်နေသည်ဟု ဆိုလိုပါသည်။ ဥပမာအားဖြင့် ၎င်းတို့သည် ပြင်းပြင်းထန်ထန် ပြုပြင်ခံရသည့်အခါ၊ သို့မဟုတ် အချို့သော အခက်အခဲများကို ရင်ဆိုင်ရသည့်အခါတွင် ဖြစ်ပါသည်။) (လတ်တလောတွင် ကျွန်ုပ်၏ တာဝန်ကို လုပ်ဆောင်သည်နှင့်အမျှ အချို့သော ရလဒ်များရှိခဲ့ချိန်တွင် မိမိကိုယ်ကို ကျေနပ်သလိုမျိုး၊ မိမိဘာသာအားရသည့် အခြေအနေတစ်ခုတွင် ရှိခဲ့သည်။ ကျွန်ုပ် ပြောင်းလဲခဲ့ပြီး သမ္မာတရား စစ်မှန်မှု ရှိကာ သေချာပေါက် ဘုရားသခင်၏ အသိအမှတ်ပြုခြင်း ခံရမည်ဖြစ်သည်ဟု ကျွန်ုပ် တွေးခဲ့သည်။ အမှန်တွင် ဘုရားသခင်၏ သတ်မှတ်ချက်များအရ ကျွန်ုပ်သည် အလှမ်းဝေးနေပါသေးသည်။ ယခုမှသာ ဤသည်မှာ မာနထောင်လွှား၊ စိတ်ကြီးဝင်သော အခြေအနေတစ်မျိုး ဖြစ်သည်ကို ကျွန်ုပ် နားလည်သွားပါသည်။) သင်တို့ ဆွေးနွေးပြီးသော အခြေအနေများအားလုံးသည် အပျက်သဘောဆောင်သည်။ ထို့ကြောင့် မှန်ကန်သည့်၊ အပြုသဘောဆောင်သော အခြေအနေများ ရှိသလော။ (ရှိပါသည်။ ဥပမာအားဖြင့် ကျွန်ုပ် အစွမ်းရှိသမျှဖြင့် ဘုရားသခင်ကို ကျွန်ုပ် စိတ်ကျေနပ်စေလိုသည့်အခါ ကျွန်ုပ်၏ ဇာတိပကတိကို ကျွန်ုပ် ပုန်ကန်နိုင်ပြီး သမ္မာတရားကို လက်တွေ့လုပ်ဆောင်နိုင်သည်။ ထိုအခြေအနေမျိုးသည် အပြုသဘောဆောင်ပါသည်။) ယခုထက်ထိ အခြေအနေက မည်သည့်အရာ ဖြစ်သည်ကို အမှန်တကယ် အဓိပ္ပာယ်ဖွင့်ခြင်းမရှိဘဲ အချို့သော အခြေအနေများကိုသာ သင်တို့ ဖော်ပြပြီးဖြစ်သည်။ ထို့ကြောင့် ယခုတွင် သင်တို့အားလုံး ပြောပြီးသည့် အရာအားလုံးကို အခြေခံ၍ အခြေအနေတစ်ခုက အမှန်တကယ် မည်သည့်အရာဖြစ်သည်ကို ငါတို့ အကျဉ်းချုပ်ကြစို့။ “အခြေအနေ”သည် မည်သည့်အရာကို အမှန်တကယ် ရည်ညွှန်းပါသနည်း။ ၎င်းတို့ထံ အမှုအရာများ ဖြစ်ပျက်သည့်အခါ လူတို့ရှိကြသည့် ရှုထောင့်အမြင်မျိုး၊ သို့မဟုတ် အခြေအနေမျိုးအပြင်၊ ဤအခြေအနေက ဖြစ်စေသည့် အတွေးများ၊ စိတ်အနေအထားများနှင့် ရှုထောင့်တို့ ဖြစ်သည်။ ဥပမာအားဖြင့် သင်၏ တာဝန်ကို သင် လုပ်ဆောင်စဉ်တွင် သင်သည် ပြုပြင်ခံရသည့်အခါ စိတ်မချမ်းမသာဖြစ်ကာ အပျက်သဘောဆောင်သော အခြေအနေတစ်ခုတွင် ရှိလိမ့်မည်။ ဤအချိန်တွင် သင့်ထံမှ ထုတ်ဖော်လာသည့် ရှုထောင့်အမြင်များနှင့် သဘောထားများအပြင် သင်၏ ရှုထောင့်များက မည်သည့်အရာဖြစ်သည်ဆိုသည်တို့မှာ သင့်အခြေအနေ၏ ဆီလျော်သော အသေးစိတ် အချက်အလက်အချို့ ဖြစ်သည်။ ဤအရာက သင်တို့ ပုံမှန် တွေ့ကြုံသည့် အရာများအပေါ် ခြုံငုံမိသလော။ (ခြုံငုံမိပါသည်။) ဤသည်မှာ လူတို့၏ ဘဝများနှင့် ဆက်နွှယ်ပေသည်။ လူတိုင်း နားလည်ခံစားနိုင်သည့် တစ်စုံတစ်ရာ ဖြစ်သည်။ နေ့တိုင်း ၎င်းတို့၏ နေ့စဉ်ဘဝများတွင် ၎င်းတို့ ခံစား၊ တွေ့ကြုံကာ၊ ထိတွေ့ဆက်ဆံလာနိုင်သည့် တစ်စုံတစ်ရာ ဖြစ်သည်။ ထို့ကြောင့် သင်တို့ မည်သည့်အရာကို တွေးထင်ပါသနည်း။ အပျက်သဘောဆောင်သည့် အခြေအနေတစ်ခုတွင် ရှိသည့်အခါ လူတစ်ဦးထံမှ မည်သည့်အရာ ပွင့်အံထွက်ပါသနည်း။ (အထင်လွဲခြင်း၊ ရှောင်လွဲမှု၊ မိမိအပေါ် ဆုံးဖြတ်သတ်မှတ်ခြင်းနှင့် ဆုတ်ဆိုင်းမှု တစ်ခုတလေနောက်တွင် လုံးဝ လက်လျှော့လိုက်ခြင်းတို့ ဖြစ်ပါသည်။ ဆိုးရွားသည့်အခါ လူတစ်ဦးသည် မိမိ၏ တာဝန်ကိုပင် လုံးဝ စွန့်လွှတ်သွားနိုင်သည်။) ဆိုးရွားသည့်အခါတွင် မိမိ၏ တာဝန်ကို စွန့်လွှတ်လိုသည်၊ ယင်းမှာ သဘောထားတစ်ခုလော၊ သို့မဟုတ် ရှုထောင့်တစ်ခုလော။ သို့မဟုတ် အခြားတစ်စုံတစ်ရာ ဖြစ်သလော။ (အခြေအနေနှင့် စိတ်အနေအထားတစ်မျိုး ဖြစ်ပါသည်။) ယင်းသည် အခြေအနေနှင့် စိတ်အနေအထား ပို၍ ဖြစ်ပေသည်။ ဤအချိန်တွင် မိမိတို့တာဝန်ကို လုပ်ဆောင်သည်နှင့်အမျှ လူတစ်ဦး၏ သဘောထားသည် မည်သည့်အရာ ဖြစ်သနည်း။ (၎င်းတို့သည် အပျက်သဘောဆောင်ပြီး ခိုကတ်ကြသည်။ စိတ်လှုံ့ဆော်မှုမရှိသကဲ့သို့ ဟန်ဆောင်လုပ်ပြရုံသာ လုပ်ပြကြပါသည်။) ဤအရာက အရေးကိစ္စများ၏ စစ်မှန်သည့် အခြေအနေ ပါဝင်လေသည်။ “၎င်းတို့တွင် စိတ်လှုံ့ဆော်မှုမရှိ”ဟု ဆိုခြင်းသည် အဓိပ္ပာယ်မဲ့သော စကားရပ်တစ်ခု ဖြစ်သည်။ အရေးကိစ္စများ၏ စစ်မှန်သည့် အခြေအနေကို သင် ပြောဆိုရမည်။ လူတို့သည် စိတ်လှုံ့ဆော်မှုမရှိဘဲနှင့် မိမိတို့တာဝန်ကို လုပ်ဆောင်ကြသည့်အခါ မိမိတို့ စိတ်နှလုံးတွင် မည်သည့်အရာကို ၎င်းတို့ တွေးနေကြသနည်း။ ဤအချိန်တွင် ထုတ်ဖော်သည့် ဖောက်ပြန်ပျက်စီးသော စိတ်သဘောထားသည် မည်သည့်အရာ ဖြစ်သနည်း။ (၎င်းတို့သည် မိမိတို့တာဝန်တွင် ဝတ်ကျေတမ်းကျေဖြစ်ကြသည်။ အမှုကိစ္စများကို စိတ်မပါ့တပါ လုပ်ဆောင်ကြသည်။ ဝတ်ကျေတမ်းကျေ ပြုမူကြပါသည်။) ဤသည်မှာ စိတ်သဘောထားတစ်ခု မဟုတ်ဘဲ သင်ပြုမူဆောင်ရွက်ပြီးနောက်တွင် သင့်ကို ရည်ညွှန်းသည့် အဓိပ္ပာယ်ဖွင့်ဆိုချက်တစ်ခု ဖြစ်သည်။ ယင်းသည် ပြုမူဆောင်ရွက်ပုံတစ်ခု ဖြစ်သည်။ သို့ရာတွင် သင့်အား ဝတ်ကျေတမ်းကျေဖြစ်စေသည့် အရာနှင့် ပတ်သက်၍မူ သာ၍ နက်ရှိုင်းစွာ ဖော်ထုတ်ရန် သင် လိုအပ်သလော။ လုံလောက်အောင် နက်နက်ရှိုင်းရှိုင်း ဖော်ထုတ်ခြင်းအားဖြင့် သင်၏ ဖောက်ပြန်ပျက်စီးသော စိတ်သဘောထားကို သင်ဖော်ထုတ်မိလိမ့်မည်။ ဝတ်ကျေတမ်းကျေ ဖြစ်ခြင်းသည် ဖောက်ပြန်ပျက်စီးသော စိတ်သဘောထားတစ်ခု၏ ထုတ်ဖော်ခြင်း ဖြစ်သည်။ သင့်စိတ်နှလုံးတွင် သင် တွေးသည့်နည်းလမ်းက သင်၏ တာဝန်ကို သင်လုပ်ဆောင်သည့်အခါတွင် ဝတ်ကျေတမ်းကျေဖြစ်ခြင်းသို့ ရောက်စေနိုင်ပြီး ယခင်ထက် သင် လှုပ်ရှားတက်ကြွမှု လျော့နည်းသည့်အဖြစ်သို့ ဆိုက်ရောက်စေနိုင်သည်။ သင်၏ ထိုအတွေးသည် ဖောက်ပြန်ပျက်စီးသော စိတ်သဘောထားဖြစ်ပြီး ထိုအတွေးသို့ ဆိုက်ရောက်စေသည့်အရာသည် သင်၏ သဘာဝ ဖြစ်သည်။ လူအချို့သည် မိမိတို့တာဝန်ကို လုပ်ဆောင်သည့်အခါတွင် ပြုပြင်ခြင်းကို ကြုံရပြီး ၎င်းတို့က “ကျွန်ုပ်၏ နည်းကျဉ်းသော စွမ်းရည်များဖြင့် ကျွန်ုပ် အမှန်တကယ် မည်မျှ လုပ်ဆောင်နိုင်သနည်း။ ကျွန်ုပ် များစွာ နားမလည်ပါ။ ထို့ကြောင့် ဤအလုပ်ကို ကျွန်ုပ် ကောင်းစွာ လုပ်ဆောင်လိုပါက လုပ်ဆောင်နေရင်း ကျွန်ုပ် သင်ယူရမည် မဟုတ်ပါလား။ ယင်းမှာ ကျွန်ုပ်အတွက် လွယ်ကူလိမ့်မည်လား။ ဘုရားသခင်သည် လူတို့ကို တကယ် နားမလည်ပါ။ ဤသည်မှာ ငါးတစ်ကောင်ကို မြေပေါ်တွင် အသက်ရှင်ခိုင်းခြင်းနှင့် တူသည် မဟုတ်ပါလား။ ကျွန်ုပ်ထက် သာ၍ နားလည်သည့် တစ်စုံတစ်ဦးကို လုပ်ခွင့်ပေးလိုက်ပါ။ ကျွန်ုပ်သည် ဤသို့သာ လုပ်ဆောင်နိုင်သည်။ ဤအရာထက် ကျွန်ုပ် မည်သို့မျှ သာ၍ မလုပ်နိုင်တော့ပါ”ဟု ပြောကြသည်။ လူတို့သည် ထိုသို့သော အရာများကို ပုံမှန်အားဖြင့် ပြောဆိုကာ တွေးတောကြသည်၊ ဟုတ်ပါသလော။ (မှန်ပါသည်။) လူတိုင်းက ထိုအရာကို ဝန်ခံနိုင်သည်။ မည်သူမျှ ခြောက်ပြစ်ကင်းသဲလဲစင် မဟုတ်သကဲ့သို့ မည်သူမျှသည် ကောင်းကင်တမန် မဟုတ်ပါ။ လူတို့သည် လေဟာနယ်တွင် အသက်မရှင်ပေ။ လူတိုင်းသည် ဤအတွေးများနှင့် ဖောက်ပြန်ပျက်စီးမှု ထုတ်ဖော်ခြင်းများ ရှိကြသည်။ လူတိုင်းသည် ဤအရာများကို ထုတ်ဖော်ပြနိုင်စွမ်း ရှိကြပြီး ဤအခြေအနေများတွင် မကြာခဏ အသက်ရှင်နိုင်စွမ်းရှိကြကာ ယင်းမှာ ၎င်းတို့ကိုယ်ပိုင် ဆန္ဒမှ မဟုတ်ပေ။ ၎င်းတို့သည် ဤသို့ မတွေးဘဲ မနေနိုင်ကြပေ။ ၎င်းတို့ထံ မည်သည့်အရာမျှ မဖြစ်မီတွင် လူတို့သည် အတော်အတန် ပုံမှန်ဖြစ်သော အခြေအနေတစ်ခု ရှိကြသော်လည်း ၎င်းတို့ထံ တစ်စုံတစ်ရာ ဖြစ်ပျက်သည့်အခါ အမှုအရာများက ကွဲပြားသွားသည်။ အပျက်သဘောဆောင်သော အခြေအနေတစ်ခုသည် အတားအဆီး၊ သို့မဟုတ် ကန့်သတ်ချက်မရှိဘဲ၊ ပြီးလျှင် အခြားသူတို့၏ တိုက်တွန်းမှု၊ သို့မဟုတ် လှုံ့ဆော်မှုမရှိဘဲ ၎င်းတို့ထံမှ အလိုအလျောက် အလွန်ပင် လွယ်လင့်တကူ ထုတ်ဖော်ကြသည်။ ၎င်းတို့ ကြုံရသည့်အရာများသည် မိမိတို့ကိုယ်ပိုင် အလိုဆန္ဒနှင့် မကိုက်ညီသရွေ့ ဤဖောက်ပြန်ပျက်စီးသော စိတ်သဘောထားများသည် တစ်ချိန်လုံးဆိုသလို ၎င်းတို့ရှိ နေရာမှန်သမျှမှ ထုတ်ဖော်လေသည်။ ထိုအရာများသည် အဘယ်ကြောင့် တစ်ချိန်လုံးဆိုသလို နေရာမှန်သမျှမှ ထုတ်ဖော်နိုင်ရသနည်း။ လူတို့သည် ၎င်းတို့အထဲတွင် ဤဖောက်ပြန်ပျက်စီးသော စိတ်သဘောထားမျိုးနှင့် ဖောက်ပြန်ပျက်စီးသော သဘာဝမျိုး ရှိကြသည်ဟု ဤအရာက သက်သေပြပေသည်။ လူတို့၏ ဖောက်ပြန်ပျက်စီးသော စိတ်သဘောထားများသည် ၎င်းတို့ကို အခြားသူများက သွန်သင်ထားခြင်း၊ လှုံ့ဆော်ထားခြင်း၊ သို့မဟုတ် အားပေးထားခြင်း ဖြစ်ဖို့မဆိုထားနှင့်၊ ၎င်းတို့အပေါ် အခြားသူများက အတင်းထိုးပေးထားခြင်းမဟုတ်သကဲ့သို့ အခြားသူများက သွတ်သွင်းထားခြင်းလည်း မဟုတ်ပေ။ ထို့ထက် လူတို့ကိုယ်တိုင်က ထိုအရာများကို ပိုင်ဆိုင်ထားခြင်း ဖြစ်သည်။ လူတို့သည် ဤဖောက်ပြန်ပျက်စီးသော စိတ်သဘောထားများကို မဖြေရှင်းပါက မှန်ကန်သည့်၊ အပြုသဘောဆောင်သော အခြေအနေများတွင် ၎င်းတို့ အသက်မရှင်နိုင်ကြပေ။ အဘယ်ကြောင့် ဤဖောက်ပြန်ပျက်စီးသော စိတ်သဘောထားများ မကြာခဏ ထုတ်ဖော်သနည်း။ အမှန်တွင် ဤအခြေအနေများ မှားယွင်းပြီး မူမမှန်ကြောင်း၊ ထိုအရာများ ပြောင်းလဲရန် လိုအပ်ကြောင်း သင်တို့အားလုံး သိလာနှင့်ကြပြီး ဖြစ်သည်။ ယခုထက်ထိတိုင် သင်တို့သည် ဤဖောက်ပြန်ပျက်စီးသော စိတ်သဘောထားများကို မစွန့်ပယ်ကြသေး၊ သို့မဟုတ် ဤမမှန်သည့် အတွေးများနှင့် ရှုထောင့်အမြင်များကို မစွန့်ကြသေးသကဲ့သို့ သင်တို့၏ အခြေအနေများသည် သိသာသည့် မည်သည့်ပြောင်းလဲမှုမျှ မရှိခဲ့သေးပေ။ ဆယ်နှစ်၊ သို့မဟုတ် အနှစ်နှစ်ဆယ်ပြီးနောက်တွင် သင်သည် မည်သည့် ပြောင်းလဲမှုမျှ လုံးဝ မရှိခဲ့သေးသကဲ့သို့ ဖောက်ပြန်ပျက်စီးခြင်းကို ထုတ်ဖော်ပြသည့်အခါ သိသာသော လျော့ပါးမှု တစ်ခုတလေမျှမရှိဘဲ ယခင်ကဲ့သို့ အလားတူအခြေအနေတွင် သင် ရှိနေသည်။ ထို့ကြောင့် ပြဿနာမှာ အဘယ်နည်း။ ဤအရာက မည်သည့်အရာကို သက်သေပြသနည်း။ ဤနှစ်များတစ်လျှောက်လုံးနောက်တွင် သင်တို့ အများစုသည် မည်သည့် ကြီးထွားမှုမျှ မရှိခဲ့ကြသေးချေ။ အချို့သော စကားများနှင့် အယူဝါဒများကို သင်တို့ နားလည်ရုံမျှ နားလည်ကြသော်လည်း သမ္မာတရားကို လက်တွေ့မလုပ်ဆောင်နိုင်ကြသကဲ့သို့ အတွေ့အကြုံဆိုင်ရာ သက်သေခံချက် မပေးနိုင်ကြချေ။ ဤသည်မှာ အဘယ့်ကြောင့်ဆိုသော် ဤနှစ်များတစ်လျှောက်လုံးတွင် သင်တို့သည် သမ္မာတရားကို မလိုက်စားခဲ့ကြသကဲ့သို့ သင်တို့၏ ဖောက်ပြန်ပျက်စီးသော စိတ်သဘောထားများသည် သိသိသာသာ ပြောင်းလဲခြင်း မရှိသေးသောကြောင့်ဖြစ်၏။ ဤအရာက သင့်ဘဝ အတွေ့အကြုံသည် အလွန် ပေါ့တန်လွန်းပြီး နက်နဲမှုမရှိသည်ကို သက်သေပြပေသည်။ သင်၏ လက်ရှိ အခြေအနေသည် အလွန် သေးငယ်ပြီး သင်သည် မည်သည့် သမ္မာတရား စစ်မှန်မှုကိုမျှ မပိုင်ဆိုင်ဟု ကျိန်းသေ ပြော၍ရပေသည်။ ငါ ပြောပြီးသည့်အရာကို သင်တို့ လက်ခံနိုင်ကြသလော။ လက်တွေ့ကျသည့် အတွေ့အကြုံ အနည်းငယ်ရှိသောသူတို့သည် ငါ၏ စကားများကို နားလည်နိုင်လောက်သော်လည်း သမ္မာတရားကို နားမလည်သကဲ့သို့ အသက်ဝင်ရောက်မှုက မည်သည့်အရာ ဖြစ်သည်ကို မသိသေးသည့်သူတို့သည် ဤစကားများ၏ အဓိပ္ပာယ်ကို နားလည်ကောင်း နားလည်မည်မဟုတ်။ အခြေအနေဆိုသည်မှာ မည်သည့်အရာဖြစ်သည်ကို သင်တို့အား အဘယ်ကြောင့် ယခုတင် ငါ မေးရသနည်း။ အခြေအနေတစ်ခုက မည်သည့်အရာဖြစ်သည်ကို သင်တို့ နားမလည်ပါက ငါပြောနေသည့်အရာကို သင်တို့ လုံးဝ နားလည်လိမ့်မည် မဟုတ်။ မှန်ကန်သည့်အလား သဘောထားလျက် စကားများကို နားထောင်ရုံမျှ နားထောင်ကြလိမ့်မည်။ သင်တို့သည် ဤရှုထောင့်အမြင်ရှိပါက သင်တို့တွင် အတွေ့အကြုံမရှိသကဲ့သို့ ဘုရားနှုတ်ကပတ်တော်များကို နားမလည်ကြောင်း သက်သေပြပေသည်။ လူတို့သည် သမ္မာတရား စစ်မှန်မှုထဲသို့ ဝင်ရောက်လိုပါက၊ စစ်မှန်သည့် အသက်ဝင်ရောက်မှု ရှိလိုပါက ၎င်းတို့သည် အခြေအနေအနည်းအကျဉ်းကို နားလည်ရမည်ဖြစ်သည်။ ၎င်းတို့အနေဖြင့် မိမိတို့၏ ကိုယ်ပိုင်ပြဿနာများကို နားလည်ကာ သဘောပေါက်ရမည်ဖြစ်ပြီး ၎င်းတို့၏ တကယ့် ဘဝများတွင် မည်သည့် အခြေအနေမျိုး၌ ၎င်းတို့ ရှိကြသည်။ ထိုအခြေအနေက မှန်သည်၊ မှားသည်၊ မှားယွင်းသည့် အခြေအနေတွင် လူတို့ ရှိကြသည့်အခါ မည်သည့် ဖောက်ပြန်ပျက်စီးမှုမျိုး ၎င်းတို့ထံမှ ထုတ်ဖော်သည်ဆိုသည်နှင့် ဤဖောက်ပြန်ပျက်စီးသော စိတ်သဘောထား၏ အနှစ်သာရက မည်သည့်အရာ ဖြစ်သည်ဆိုသည်တို့ကို သိရမည်။ ဤအရာအားလုံးကို ၎င်းတို့ နားလည်သဘောပေါက်ရမည်။ ဤအရာများကို သင်တို့ နားမလည်၊ သဘောမပေါက်ပါက တစ်ချက်မှာ သင်သည် သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားနှင့်ဆိုင်သည့် သိမြင်မှုအတွက် မည်သည့်နေရာမှ အစပြုရမည်၊ မိမိကိုယ်ကို ပြောင်းလဲခွင့်ပေးရမည်ဆိုသည်တို့ကို မသိပေ။ နောက်တစ်ချက်မှာ ဘုရားနှုတ်ကပတ်တော်များအား စားသောက်ရန်၊ သို့မဟုတ် သမ္မာတရားထဲသို့ ဝင်ရောက်ရန် မည်သည့်နေရာမှ အစပြုရမည်ကို သင် မသိပေ။ အောက်ပါ အခြေအနေကို သင်တို့ မကြာခဏ ကြုံဆုံမိသလော။ တစ်စုံတစ်ရာနှင့် ပတ်သက်၍ ငါစကားပြောသည်ကို နားထောင်ပြီးနောက်တွင် ထိုအကြောင်းကိုသာ သင်တို့ သိကြသော်လည်း ထိုအရာက မည်သည့်အခြေအနေကို ရည်ညွှန်းကြောင်း မသိကြသကဲ့သို့ မိမိကိုယ်ကိုအတွက် ထိုအရာကို အသုံးမပြုနိုင်ကြပေ။ (ဟုတ်ပါသည်။) ဤအရာက သင်တို့၏ အတွေ့အကြုံသည် ထိုအဆင့်သို့ မရောက်သေးကြောင်း ပြပေသည်။ ငါပြောဆိုသည့်အရာသည် သင်တို့နှင့် ပတ်သက်ပြီး သင်တို့ ဘဝနှင့် နီးကပ်စွာ ဆက်နွှယ်ပါက ဥပမာအားဖြင့် လူတို့က မိမိတို့တာဝန်များကို လုပ်ဆောင်သည့်အခါတွင် နေ့စဉ် ကြုံတွေ့လာရသည့် အမှုအရာများ၊ သို့မဟုတ် လူတို့သည် မိမိတို့ တာဝန်များကို လုပ်ဆောင်သည့်အခါတွင် ၎င်းတို့ထံမှ ထုတ်ဖော်သည့် ဖောက်ပြန်ပျက်စီးသော စိတ်သဘောထားများ၊ သို့မဟုတ် လူတို့၏ ကြံရွယ်ချက်များ၊ ဖောက်ပြန်ပျက်စီးသော စိတ်သဘောထားများ၊ ၎င်းတို့၏ ဝတ်ကျေတမ်းကျေဖြစ်ခြင်းများ၊ သို့မဟုတ် မိမိတို့တာဝန်များကို လုပ်ဆောင်သည့်အခါတွင် ၎င်းတို့၏ သဘောထားများအကြောင်းကို ပြောဆိုခြင်းဖြစ်သည်။ သင်တို့ နားထောင်သည်နှင့် ထိုအရာကို မိမိတို့အတွက် အသုံးပြုနိုင်ပေမည်။ ထိုအရာအကြောင်းကို သာ၍ နက်ရှိုင်းစွာ ငါပြောဆိုလျှင် သင်တို့သည် မိမိတို့အတွက် အသုံးမပြုနိုင်မည့် အရာများရှိပေသည်။ ဤအရာသည် တစ်ခါတစ်ရံ ဖြစ်သလော။ (ဖြစ်ပါသည်။) သင်တို့သည် မိမိတို့အတွက် မကျင့်သုံးနိုင်သည့် အရာများအတွက်မူ ထိုအရာများကို သတိထားမိရုံလေးမျှသာ ရှိလျက် အယူဝါဒအား နားထောင်သကဲ့သို့ နားထောင်ကြသလော။ သို့ဆိုလျှင် မိမိတို့အတွက် ကျင့်သုံးနိုင်သည့် အရာများကို သင်တို့ မည်သို့ နားလည်သင့်ကြသနည်း။ (မိမိတို့ကိုယ်ကို သုံးသပ်ဆင်ခြင်ကာ သိလာပြီး ကျွန်ုပ်တို့ကိုယ်ပိုင် ဖောက်ပြန်ပျက်စီးခြင်းကို ဖြေရှင်းရန် သမ္မာတရားကို ရှာဖွေပါ။) ဤသည်မှာ မှန်ကန်သည့် တွေ့ကြုံနည်း ဖြစ်သည်။

သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားအပေါ် သုံးသပ်ခြင်းနှင့် ထိုအရာကို သိရှိခြင်းက အရေးကြီးသည်ဟု ပြောဆိုခြင်းသည် ကျယ်ပြန့်သည့် စကားဖြစ်သည်။ သင်သည် အဘယ်သို့ မိမိကိုယ်ကို အမှန်တကယ် သုံးသပ်ပြီး သိရှိသင့်သနည်း။ ဤတွင် လမ်းကြောင်းတစ်ခုရှိ၏။ သင့်ထံ တစ်စုံတစ်ရာ ဖြစ်ပျက်သည့်အခါ သင်၏ ရှုထောင့်အမြင်နှင့် သဘောထား၊ သင်၌ရှိသည့် အတွေးများနှင့် မည်သည့် ရှုထောင့်မှ ပြဿနာကို သင် ကြည့်သည်၊ ကိုင်တွယ်ဖြေရှင်းပြီး သဘောထားသည်ဆိုသည်တို့ကို ကြည့်သင့်သည်။ ဤအဆင့်များမှတစ်ဆင့် သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို သုံးသပ်ပြီး သိရှိလာနိုင်ပေသည်။ ဤသုံးသပ်မှုနှင့် မိမိကိုယ်ကို သိသည့်အသိမျိုး၏ ရည်ရွယ်ချက်မှာ အဘယ်နည်း။ သင်၏ ကိုယ်ပိုင် ဖောက်ပြန်ပျက်စီးသော အခြေအနေကို သာ၍ ကောင်းစွာ နားလည်ရန်နှင့် ထို့နောက်တွင် သင်၏ ပြဿနာများကို ဖြေရှင်းပြီး စိတ်သဘောထားပြောင်းလဲမှုတစ်ခုကို စွမ်းဆောင်ရရှိဖို့ သမ္မာတရားကို ရှာဖွေရန် ဖြစ်သည်။ ထို့ကြောင့် လတ်တလောတွင် သင်တို့သည် မည်သည့် အခြေအနေတွင် ရှိကြသနည်း။ သင်တို့သည် မိမိတို့ကိုယ်ကို မည်မျှသိရှိပြီး မည်မျှနက်ရှိုင်းစွာ သိရှိကြသနည်း။ မတူညီသည့် အချိန်များတွင်၊ သို့မဟုတ် မတူကွဲပြားသည့်အရာများ သင့်ထံ ဖြစ်ပျက်သည့်အချိန်တွင် မည်သည့် အခြေအနေများ၌ သင်တို့ရှိကြသည်ဆိုသည့်အကြောင်းကို သင်တို့ မည်မျှ နားလည်ကြသနည်း။ အဆိုပါကိစ္စနှင့်စပ်လျဉ်း၍ အားထုတ်မှုတစ်ခုတလေ သင်တို့ လုပ်ပြီးပြီလော၊ သို့မဟုတ် သင်တို့၏ ကြိုတင်ပြင်ဆင်ချက်ကို လုပ်ဆောင်ပြီးပြီလော။ ဝင်ရောက်မှုတစ်ခုတလေကို သင်တို့ တွေ့ကြုံပြီးပြီလော။ (သာ၍ သိသာသည့်အရာများ၊ သို့မဟုတ် အဓိက အဖြစ်အပျက်များ ကျွန်ုပ်ထံ ဖြစ်ပျက်သည့်အခါ၊ သာ၍ သေးငယ်သည့် ပြဿနာများကို လွတ်သွားစဉ်တွင် ကျွန်ုပ်၏ ကိုယ်ပိုင် ထုတ်ဖော်ခြင်းအချို့ကို ကျွန်ုပ် သဘောပေါက်ကောင်း သဘောပေါက်နိုင်သည်။ တစ်ခါတစ်ရံ မှားယွင်းသည့် အခြေအနေတွင် ကျွန်ုပ် အသက်ရှင်သည်ကို သတိမထားမိပါ။) သင် သတိမထားမိချိန်တွင် မည်သည့် အခြေအနေမျိုး၌ သင်ရှိသနည်း။ မည်သည့် အခြေအနေမျိုးတွင် သင်တို့ သတိမထားမိဘဲရှိကြမည်နည်း။ (ဘုရားနှုတ်ကပတ်တော်များရှိ သမ္မာတရားအတွက် အားထုတ်မှုမရှိဘဲ အမှုအရာများကို လုပ်ရုံမျှလုပ်ဆောင်သည့်အလား မိမိတာဝန်ကို လုပ်ဆောင်ခြင်းဖြစ်သည်။ ထို့ကြောင့် ဖောက်ပြန်ပျက်စီးသော စိတ်သဘောထားတစ်ခု ထုတ်ဖော်လျှင်ပင် ကျွန်ုပ် သိမည်မဟုတ်ပါ။) သင်၏ တာဝန်ကို အမှုအရာများ လုပ်ဆောင်ရုံမျှကဲ့သို့၊ အလုပ်၊ လုပ်ငန်းတာဝန်၊ သို့မဟုတ် တာဝန်ဝတ္တရားတစ်မျိုးကဲ့သို့ သဘောထားခြင်းနှင့် အသက်ဝင်ရောက်မှုနှင့် ထိုတာဝန်ကို ချိတ်ဆက်ခြင်းမရှိဘဲ ထုံထိုင်းစွာ လုပ်ဆောင်ခြင်းသည် အလွန်ဖြစ်နေကျ အခြေအနေတစ်ခု ဖြစ်သည်။ ယင်းမှာ သင်၏တာဝန်ကို အသက်ဝင်ရောက်မှုအတွက် လမ်းကြောင်း၊ သို့မဟုတ် နည်းလမ်းဆိုသည်ထက် ကိုင်တွယ်ရမည့် ကိစ္စရပ်တစ်ခုမျှကဲ့သို့ သဘောထားခြင်း ဖြစ်သည်။ အလုပ်ဆီသို့ သွားသကဲ့သို့သာ ဖြစ်သည်။ လူအချို့သည် မိမိတို့အလုပ်ကို မိမိတို့၏ ဘဝများထဲ၌ တစ်သားတည်းဖြစ်အောင် လုပ်ရင်းနှင့် ထိုအလုပ်ကို မိမိတို့၏ စိတ်ပါဝင်စားမှုများနှင့် ဝါသနာများအပြင် ၎င်းတို့၏ ဘဝစံများ၊ ရည်မှန်းချက်တို့နှင့်အတူ ပေါင်းစပ်လျက် မိမိတို့အလုပ်ကို အသက်မွေးမှုလုပ်ငန်းတစ်ခုကဲ့သို့ သဘောထားကြသည်။ ထိုစဉ်အတောအတွင်းတွင် အခြားသူအချို့သည် အလုပ်သို့သွားခြင်းကို တာဝန်ဝတ္တရားတစ်မျိုးကဲ့သို့ သဘောထားကြသည်။ ၎င်းတို့သည် အလုပ်သို့ မသွားဘဲမနေနိုင်ကြ။ မိမိတို့ မိသားစုများကို ထောက်ပံ့ရန် ငွေအချို့ရှာနိုင်ဖို့အလို့ငှာ နေ့စဉ် အချိန်မှန်မှန် ပေါ်လာကြသော်လည်း ဘဝ ရည်မှန်းချက်များ၊ သို့မဟုတ် စံများ မရှိကြချေ။ ယခုအခါတွင် သင်တို့အများစုသည် ဤအခြေအနေမျိုးတွင် ရှိကြသည် မဟုတ်လော။ သင်တို့၏ တာဝန်သည် ဘုရားနှုတ်ကပတ်တော်များ၊ သို့မဟုတ် သမ္မာတရားနှင့် အဆက်အစပ်မရှိပေ။ သင်၏ ကိုယ်ပိုင် အမှားများကို သင် သတိပြုမိလျှင်ပင် မည်သည့် စစ်မှန်သော ပြောင်းလဲမှုကိုမျှ သင် မရရှိပေ။ သင်၏ စိတ်နှလုံးတွင် အပြစ်ရှိသည့်စိတ် အနည်းငယ်ရှိသည့်အခါ အသက်ဝင်ရောက်မှုနှင့်ဆိုင်သည့် ကိစ္စများအကြောင်းကိုသာ သင်ပြန်တွေးသည်။ ကျန်သည့်အချိန်တွင် သင်သည် ပုံမှန်အားဖြင့် လုပ်လိုသည့် မည်သည့်အရာမဆိုကိုသာ လုပ်ဆောင်လေသည်။ သင် စိတ်ကျေနပ်အားရသည့်အခါ၊ သို့မဟုတ် အလွန် စိတ်ချမ်းသာသည့်အခါ အနည်းငယ် သာ၍ ကောင်းမွန်စွာ လုပ်ဆောင်သော်လည်း တစ်နေ့တွင် သင်၏ ဆန္ဒများနှင့် ဆန့်ကျင်သည့် တစ်စုံတစ်ရာ ဖြစ်ပျက်ပါက၊ သို့မဟုတ် သင့်ကို စိတ်မကောင်းဖြစ်စေသည့် မနှစ်မြို့စရာ အတွေ့အကြုံတစ်ခု ရှိပါက ထိုအရာက သင်၏ စိတ်အခြေအနေကို ရက်နှင့်ချီ လွှမ်းမိုးနိုင်သည့်အပြင် သင့်တာဝန်၏ ရလဒ်များကိုလည်း လွှမ်းမိုးနိုင်လေသည်။ သို့ဖြစ်သော်ငြား သင်၏ စိတ်နှလုံးတွင် ဤအရာကို သတိပြုမိခြင်း မရှိချေ။ သင်သည် နားဝေတိမ်တောင်ဖြစ်ပြီး ဆယ်ရက်ကြာ၊ သို့မဟုတ် နှစ်ပတ်ကြာပင် သင်သည် အဆင်ပြေသွားရန် ဝတ်ကျေတမ်းကျေ လုပ်ပြလျက် အမှုအရာများကို သင် ကြန့်ကြာစေသည်။ တစ်စုံတစ်ဦးသည် ထိုသို့သော အခြေအနေတစ်ခုတွင် အသက်ရှင်ပါက အသက်ဝင်ရောက်မှုသည် တန့်လာသည် မဟုတ်လော။ အသက်ဝင်ရောက်မှု တန့်လာပါက လူတို့၏ လုပ်ရပ်များနှင့် ၎င်းတို့ လုပ်ဆောင်သည့် တာဝန်သည် ဘုရားသခင်ကို စိတ်ကျေနပ်စေနိုင်သလော။ (မကျေနပ်စေနိုင်ပါ။) အဘယ်ကြောင့် မကျေနပ်စေနိုင်သနည်း။ ဤကိစ္စတွင် ၎င်းတို့၏ လုပ်ရပ်များနှင့် တာဝန်သည် သမ္မာတရားနှင့် မည်သည့်ပတ်သက်မှုမျှ မရှိသကဲ့သို့ ဘုရားသခင်ကို စိတ်ကျေနပ်စေခြင်း သဘောသက်ရောက်ခြင်းမရှိသောကြောင့် ၎င်းတို့၏ တာဝန်ကို ဤသို့လုပ်ဆောင်ခြင်းသည် ဘုရားသခင်ကို စိတ်မကျေနပ်နိုင်ပေ။ သင်၏ တာဝန်တွင် အချိန်တစ်ခုကြာ မည်သည့်အမှားမျှ သင် မလုပ်သည်မှာ ဖြစ်နိုင်သည်။ ထို့ကြောင့် သင်က ဤသို့ သင်၏ တာဝန်ကို လုပ်ဆောင်ခြင်းသည် လုံးဝ သင့်လျော်သည်ဟု တွေးထင်သည်။ သင်၏ အလုပ်ကို စွန့်ခြင်းမရှိဘဲ၊ ပြီးလျှင် အခြားအရာများကို တွေးဆခြင်းမရှိဘဲ သင်၏ တာဝန်နှင့်ပတ်သက်၍ သင် အမြဲ ဆက်လက်အလုပ်များနေသရွေ့ သင်၏ တာဝန်ကို ဤသို့လုပ်ဆောင်ခြင်းသည် အဆင်ပြေသည်ဟု သင် ခံစား၏။ ဤသဘောထားမျိုးသည် ဝတ်ကျေတမ်းကျေဖြစ်ခြင်း၏ ဥပမာတစ်ခု မဟုတ်လော။ သမ္မာတရား စည်းမျဉ်းများနှင့် အဆက်အစပ်မရှိသည့် လုပ်ဆောင်ချက်များမျှဖြင့် သင်စိတ်ကျေနပ်ပါက သင်၏ တာဝန်ကို လုပ်ဆောင်ရာတွင် ရလဒ်များ ရရှိနိုင်သလော။ ဘုရားသခင်၏ အမှုတော် ပြီးစီးသည့်အခါ ဘုရားသခင်ထံ သင်၏ ဖြစ်စဉ်ကို သင် မည်သို့ တင်ပြမည်နည်း။ သင်၏ တာဝန်ကို လုပ်ဆောင်သည့်အခါတွင် သင် တာဝန်မယူသကဲ့သို့ သမ္မာတရားကို မရှာသည့်အပြင် စည်းမျဉ်းများအတိုင်း ကိစ္စရပ်များကို မကိုင်တွယ်ပါက သင်၏ တာဝန်ကို ဤသို့လုပ်ဆောင်ခြင်းသည် လက်ခံနိုင်ဖွယ် စံနှုန်းပြည့်မီပါသလော။ ဘုရားသခင်၏ လက်ခံမှုကို ရရှိလိမ့်မည်လော။ ရုတ်တရက် စမ်းသပ်မှုတစ်ခု သင် ကြုံရလျှင်၊ သို့မဟုတ် ပြုပြင်ခြင်း ခံရလျှင် ဘုရားသခင်ကို သင် ပုန်ကန်ပြစ်မှားမိပြီးဖြစ်သောကြောင့် သင်၏ အိပ်မက်မှ သင့်ကို ရုတ်ခြည်း လှုပ်နှိုးပြီး နောက်ဆုံးတွင် ရက်အတော်ကြာ သင့်အား နောက်ဆုံး၌ အသိတရားဖြင့် ထိန်းထိန်းသိမ်းသိမ်းနေစေရင်း တရားစီရင်ခြင်းနှင့် ပြစ်တင်ဆုံးမခြင်းက သင့်ထံသို့ ရောက်လာပြီဖြစ်သည်ကို သဘောပေါက်လျှင် ဤသည်မှာ အသက်ဝင်ရောက်မှုအတွက် ပုံမှန် အခြေအနေတစ်ခု ဖြစ်သလော။ (မဟုတ်ပါ။) သင် ပြုပြင်ခံရပြီးနောက် သင်အထဲက သိသာသည့် ပြောင်းလဲခြင်းသည် ကျာပွတ်အရိုက်ခံရပြီးနောက် နာကျင်မှုကဲ့သို့ ဖြစ်သည်။ သင်သည် မိမိကိုယ်ကို သိသည့် အသိအနည်းငယ်ရှိ၏။ အပြင်ပန်းမှကြည့်လျှင် သင်သည် အနည်းငယ် ရင့်ကျက်ပြီးဖြစ်ကာ ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခံရခြင်းနှင့်ပတ်သက်သော သိနားလည်မှုအချို့ ရရှိပြီးဖြစ်သည့်အလား ထင်ကောင်းထင်ရနိုင်သည်။ သို့ရာတွင် ခံစားချက်အရပြောရလျှင် လူတို့သည် မိမိတို့ကိုယ်ပိုင်ဖောက်ပြန်ပျက်စီးသော စိတ်သဘောထားများနှင့် မိမိတို့၏ အမျိုးမျိုးသော ဖောက်ပြန်ပျက်စီးသည့် အခြေအနေများကို လုံးဝ နားမလည်၊ သို့မဟုတ် သဘောမပေါက်ပါက၊ ပြီးလျှင် ၎င်းတို့အနေဖြင့် ဤအရာများကို သေချာစွာ လုံးဝ ဆန်းစစ်ခြင်းမရှိသကဲ့သို့ ဤပြဿနာများကို လုံးဝ ဖြေရှင်းခြင်းမရှိပါက အသက်ဝင်ရောက်မှုအတွက် ပုံမှန်အခြေအနေတစ်ခုကို ၎င်းတို့ စွမ်းဆောင်ရရှိနိုင်သလော။ သမ္မာတရား စစ်မှန်မှုထဲသို့ ၎င်းတို့ ဝင်ရောက်နိုင်ကြသလော။ စွမ်းဆောင်ရရှိရန် ၎င်းတို့အတွက် လွယ်ကူသည်ဟု ငါ မထင်ပေ။ လူအချို့က “ကျွန်ုပ်၏ တာဝန်ကို လုပ်ဆောင်သည့် ကိစ္စရပ်များတွင် စည်းမျဉ်းများကို ကျွန်ုပ် သဘောပေါက်နိုင်သည်။ ဤသည်မှာ သမ္မာတရား သိနားလည်ခြင်းနှင့် သမ္မာတရား စစ်မှန်မှုထဲသို့ ဝင်ရောက်ခြင်း မဟုတ်ပါလား”ဟု ပြောဆိုကြသည်။ စည်းမျဉ်းစည်းကမ်းများသည် စောင့်ထိန်းရန် လွယ်ကူပြီး အပြင်ပန်း လုပ်ဆောင်ချက်များသည် ထိန်းသိမ်းရန် လွယ်ကူသော်လည်း ထိုအရာများသည် သမ္မာတရားကို လက်တွေ့လုပ်ဆောင်ခြင်းနှင့် မညီမျှသကဲ့သို့ စည်းမျဉ်းများအတိုင်း ကိစ္စရပ်များကို ကိုင်တွယ်ခြင်းနှင့် မညီမျှပေ။ ဥပမာအားဖြင့် နေ့စဉ် မနက် ၅ နာရီတွင် သင် ထရမည်ဖြစ်ပြီး ညတွင် ၁၀ နာရီ၌ အိပ်ရမည်ဆိုပါစို့။ သင်၏ နေ့စဉ်ဘဝတွင် ဤစည်းမျဉ်းကို သင် လိုက်လျှောက်နိုင်မည်လော။ (လိုက်လျှောက်နိုင်မည် မဟုတ်ပါ။) ငါးနာရီမှ ဆယ်နာရီ အချိန်ဇယားသည် အတော်ကောင်း၏။ လူတို့၏ သဘာဝ မှန်မှန်လှုပ်ရှားမှုနှင့် ကိုက်ညီပြီး ၎င်းတို့၏ ခန္ဓာကိုယ်များအတွက် ကောင်းမွန်သော်လည်း အဘယ်ကြောင့် လက်ခံရန် ၎င်းတို့အတွက် ခက်ခဲပါသနည်း။ ဤတွင် ပြဿနာတစ်ခုရှိ၏။ လူတို့က ဤတွေးခေါ်မြော်မြင်မှုကို မသိ၊ သို့မဟုတ် ဤဘဝပေး အသိကို မသိဟု ဆိုရန်မဟုတ်။ ထိုအရာအားလုံးကို ၎င်းတို့ ကောင်းစွာ သိကြ၏။ ထို့ကြောင့် ထိုအရာကို ၎င်းတို့ အဘယ်ကြောင့် လက်မခံနိုင်ရသနည်း။ လူတို့သည် အဘယ်ကြောင့် ဤအချိန်ဇယားကို စောင့်ထိန်းရန် လိုလားခြင်း မရှိသနည်း၊ ဤနည်းစနစ်နှင့် လုပ်ရိုးလုပ်စဉ်အတိုင်း အသက်ရှင်ရန် လိုလားခြင်း မရှိသနည်း။ ဤအရာတွင် လူတို့၏ ရုပ်ပိုင်းဆိုင်ရာ အထုံဝါသနာများပါဝင်သည်။ စောစော မထလိုခြင်းသည် ပိုမိုအိပ်စက်လိုခြင်း၊ သင်၏ ရုပ်ပိုင်းဆိုင်ရာ နှစ်သက်မှုများနှင့် ရုပ်ပိုင်းဆိုင်ရာ ခံစားချက်များအတိုင်း လုပ်ဆောင်လိုခြင်းတို့နှင့် တူသည် မဟုတ်လော။ စောစောထခြင်းသည် လူတို့၏ ရုပ်ပိုင်းဆိုင်ရာ ဇိမ်ခံခြင်းနှင့် ကွဲလွဲဆန့်ကျင်သောကြောင့် ထိုအရာကို လုပ်ဆောင်ရန် ၎င်းတို့ လိုလားခြင်းမရှိသကဲ့သို့ ထိုအရာက ၎င်းတို့ကို ဝမ်းနည်းစေသည်။ ထို့ကြောင့် “စောစောထခြင်းသည် သင်၏ ကိုယ်ခန္ဓာအတွက် ကောင်းမွန်သည်”ဟူသည့် အချက်ကို လူတို့ လက်ခံနိုင်ကြသလော။ လက်မခံနိုင်ကြပေ။ ၎င်းတို့၏ ဤအကျိုးစီးပွားအနည်းငယ်မျှကိုပင် ၎င်းတို့ မစွန့်နိုင်ကြသည့်တိုင် ၎င်းတို့အနေဖြင့် မိမိတို့၏ ခန္ဓာကိုယ်များကို ထိန်းသိမ်းကြပ်မတ်ရဦးမည်ဖြစ်ပြီး ဆုတောင်းရဦးမည် ဖြစ်ကာ မိမိတို့အတွေးများနှင့် ပတ်သက်၍ တိုးတက်အောင် လုပ်ဆောင်ရဦးမည် ဖြစ်သည်။ ၎င်းတို့ ပတ်ဝန်းကျင်၏ လွှမ်းမိုးမှုကိုလည်း ၎င်းတို့ ခံရမည်ဖြစ်သည်။ အခြားလူများ ထပြီးဖြစ်သည်ကို မြင်သည့်အခါတွင်သာ ၎င်းတို့ ထကြပြီး ၎င်းတို့၏ အိပ်စက်လိုစိတ်နှင့်ပတ်သက်၍ ၎င်းတို့ အရှက်ရလာကြသည်။ ၎င်းတို့သည် နေ့စဉ် မဖြစ်မနေ အိပ်ရာထရပြီး ထိုအရာနှင့်ပတ်သက်၍ အထူးသဖြင့် ၎င်းတို့ စိတ်မချမ်းမသာဖြစ်ကြလေသည်။ မည်သည့်အရာက ဤအတွေးများနှင့် အခြေအနေများကို ဖြစ်စေသနည်း။ လူတို့သည် ရုပ်ပိုင်းဆိုင်ရာ ဇိမ်ခံခြင်းကို မက်မောကြသည်၊ မိမိတို့ ဆန္ဒရှိသည့် မည်သည့်ပုံစံဖြင့်မဆို ၎င်းတို့ ပြုမူဆောင်ရွက်ချင်ကြပြီး ပျင်းရိသည့်၊ မိမိကိုယ်ကို စိတ်အလိုလိုက်သည့် အတွေးများ သိုထားကြလေသည်။ တစ်ချက်မှာ ၎င်းတို့သည် ၎င်းတို့ ခန္ဓာကိုယ်များ၏ ပုံမှန် ပုံစံများကို မစဉ်းစားကြသကဲ့သို့ နောက်တစ်ချက်မှာ ၎င်းတို့ လုပ်ဆောင်သည့် တာဝန်ကို မစဉ်းစားကြချေ။ ထို့ထက် ပထမဦးစွာ မိမိတို့ ရုပ်ပိုင်းဆိုင်ရာ အထုံဝါသနာများအပေါ် ၎င်းတို့ အာရုံစိုက်ကြသည်။ နောက်ဆုံး စိစစ်ချက်အနေဖြင့် လူ၏ ဖောက်ပြန်ပျက်စီးသော စိတ်သဘောထားတွင် တစ်စုံတစ်ရာရှိ၏။ ယင်းမှာ ၎င်းတို့သည် ဇာတိခန္ဓာကို အမြဲ အလိုလိုက်ချင်ပြီး အထိန်းအကွပ်မဲ့ချင်ကြခြင်း ဖြစ်သည်။ ၎င်းတို့ ပြုပြင်ခြင်းခံရပါက အမြဲ မိမိတို့ကိုယ်ကို ခုခံပြောဆိုလျက် ကျိုးကြောင်းပြရန် ကြိုးစားကြသည်။ ယင်းမှာ အနည်းငယ် ယုတ္တိမတန်ပေ။ စောစော အိပ်ရာထခြင်းသည် လူတို့၏ အကျိုးများ၊ ဆုံးရှုံးမှုများနှင့် မသက်ဆိုင်သည့် သေးငယ်သော ကိစ္စတစ်ခု ဖြစ်၏။ ပိုမိုအိပ်စက်လိုသည့် သင်၏ ဆန္ဒကို သင် အောင်မြင်ကျော်လွှားနိုင်သရွေ့ စောစောအိပ်ရာထခြင်းကို သင် စွမ်းဆောင်ရရှိနိုင်ပေသည်။ သို့သော် အနည်းငယ် ရှည်ကြာစွာ အနားယူခြင်း၏ ရုပ်ပိုင်းဆိုင်ရာ အကျိုးကျေးဇူးအနည်းငယ်ကို စွန့်လွှတ်ရန် လူတို့အတွက် အလွန် ခက်ခဲလေသည်။ သင်၏ ပိုမို အိပ်စက်လိုစိတ်က သင်၏ အလုပ်ကို လွှမ်းမိုးသည့်အခါ ဤသည်မှာ သမ္မာတရား စည်းမျဉ်းများနှင့် မကိုက်ညီကြောင်းကို သင် သတိပြုမိလာသည့်အခါ၊ သင်သည် မိမိကိုယ်ကို မသုံးသပ်ရုံမက သင်၏ စိတ်နှလုံးတွင် စောဒကတက်မှုများပင် ရှိပြီး “ကျွန်ုပ်သည် မိမိကိုယ်ကို မည်သည့်အခါမျှ အနည်းငယ်ပင် အလိုမလိုက်နိုင်ခြင်း၊ သို့မဟုတ် ကျွန်ုပ် လုပ်ချင်သည့် မည်သည့်အရာကိုမဆို အတန်ငယ် လုပ်၍မရခြင်းသည် အဘယ်သို့နည်း”ဟု အမြဲတွေးလျက် ဝမ်းနည်းနေသည်။ လူအချို့သည် ထိုသို့သော အတွေးများ မကြာခဏ ရှိကြလေသည်။ ထို့ကြောင့် ဤအခြေအနေကို မည်သို့ ဖြေရှင်းသင့်သနည်း။ သင်သည် ဆုတောင်းရမည်၊ သင်၏ ရုပ်ပိုင်းဆိုင်ရာ အခက်အခဲများကို အောင်မြင်ကျော်လွှားနိုင်ရမည်၊ ရင့်ကျက်ရန် ကြိုးပမ်းရမည်၊ ဇိမ်ခံခြင်းကို မက်မောခြင်းအား ရပ်တန့်ရမည်၊ ဆင်းရဲဒုက္ခခံနိုင်ရမည်၊ သင်၏ တာဝန်ကို သစ္စာစောင့်သိရမည်၊ သင် လုပ်ချင်သည့် မည်သည့်အရာကိုမဆို မလုပ်ရသကဲ့သို့ မိမိကိုယ်ကို ချုပ်ထိန်းရန် သင်ယူရမည်ဖြစ်သည်။ မိမိကိုယ်ကို ချုပ်ထိန်းခြင်းသည် လွယ်ကူသလော။ (မလွယ်ကူပေ။) အဘယ်ကြောင့် မလွယ်ကူသနည်း။ (အဘယ်ကြောင့်ဆိုသော် လူတို့သည် ချုပ်ထိန်းလိုခြင်း မရှိကြသောကြောင့်ဖြစ်သည်။ ၎င်းတို့ အုပ်ထိန်းမခံချင်ကြသကဲ့သို့ မိမိတို့၏ စိတ်အလိုကို လိုက်ချင်ကြသောကြောင့် ဖြစ်သည်။) မိမိကိုယ်ကို ချုပ်ထိန်းခြင်းအား နားမလည်သောသူ၊ မိမိတို့ကိုယ်ကို မချုပ်ထိန်းနိုင်သောသူ၊ မိမိကိုယ်ကို ချုပ်ထိန်းမှု အားနည်းသောသူနှင့် လက်လွတ်စပယ် အမြဲ ပြုမူပြီး စိတ်ကူးယဉ်ခြင်းဖြင့် စိတ်အလိုလိုက်သောသူတို့သည် ၎င်းတို့၏ အသက်အရွယ် မည်သို့ဖြစ်စေ မရင့်ကျက်သည့် လူ့သဘာဝရှိကြသည်။ ဤသေးငယ်သည့် ကိစ္စရပ်က လူတို့၏ အထုံဝါသနာများနှင့် ဆက်နွှယ်လာသောအခါ ၎င်းတို့၏ ဖောက်ပြန်ပျက်စီးသော စိတ်သဘောထားများ ထုတ်ဖော်သည်။ ဤအရာဖြစ်ပျက်သည့်အခါ ဖြေရှင်းရန် သမ္မာတရားကို ၎င်းတို့ ရှာဖွေရမည်။ ၎င်းတို့အနေဖြင့် ၎င်းတို့၏ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းရန် မိမိတို့ကိုယ်ကို သိရှိလာရမည်ဖြစ်ပြီး သမ္မာတရားကို နားလည်ရမည်ဖြစ်သည်။ လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများ သန့်စင်သွားသည့်အခါ သမ္မာတရား စစ်မှန်မှုထဲသို့ အမှတ်တမဲ့ ဝင်ရောက်ကြ၏၊ ၎င်းတို့၏ ဘဝ ကြီးထွားပြီး ရင့်ကျက်ကာ ၎င်းတို့၏ အသက်စိတ်သဘောထား ပြောင်းလဲလေသည်။

နေ့စဉ် ပုံမှန်လုပ်ရိုးလုပ်စဉ်လောက် သေးငယ်သည့် တစ်စုံတစ်ရာက လူတို့၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့ စိတ်များတွင် မည်သည့်အရာ ခံစားနေရသည်ကို ထုတ်ဖော်ပြနိုင်သည့်အကြောင်း ရိုးရှင်းသည့် ဥပမာတစ်ခုကို ငါ ယခုတင် ထုတ်နုတ်ခဲ့သည်။ ဤအရာအားလုံး ယခုတွင် ဖော်ထုတ်ခံရပြီး ဖြစ်သည်။ ဤဖောက်ပြန်ပျက်စီးသော စိတ်သဘောထားများကို ဖော်ထုတ်ခြင်းအားဖြင့်၊ သင်သည် ဧကန်အမှန် စာတန်၏ အကြီးအကျယ် ဖောက်ပြန်ပျက်စီးစေခြင်းခံရပြီးဖြစ်သည်ကို သင် ရှာဖွေတွေ့ရှိပြီး ဖြစ်သည်။ ဘုရားသခင်ကို နှစ်ချီ သင် ယုံကြည်ပြီးဖြစ်ကာ အယူဝါဒအနည်းငယ်ကို နားလည်သော်လည်း၊ သင်၏ ဖောက်ပြန်ပျက်စီးသော စိတ်သဘောထားကို သင် မစွန့်ပယ်သေးပေ။ မည်သည့်တာဝန်ကို သင် လုပ်ဆောင်သည်ဖြစ်စေ၊ လက်ခံနိုင်ဖွယ် စံနှုန်းတစ်ခုအထိ ၎င်းတို့ မလုပ်ဆောင်နိုင်ပေ။ မည်သည့် ကိစ္စရပ်များကို သင် ကိုင်တွယ်သည်ဖြစ်စေ၊ စည်းမျဉ်းများအတိုင်း သင် မလုပ်ဆောင်နိုင်။ သင်သည် ဘုရားသခင်ကို အမှန်တကယ် ကျိုးနွံနာခံသည့် တစ်စုံတစ်ဦး မဟုတ်သေး။ ထို့ကြောင့် လူတို့၏ လက်ရှိ အခြေအနေများအရ၊ ၎င်းတို့သည် ဘုရားသခင်၏ ကယ်တင်ခြင်းကို အမှန်တကယ် ခံရပြီးပြီလော။ မခံရသေးပေ၊ အဘယ့်ကြောင့်ဆိုသော် ၎င်းတို့၏ မိမိတို့၏ ဖောက်ပြန်ပျက်စီးသော စိတ်သဘောထားများကို အပြည့်အဝ မစွန့်ပယ်ကြသေးသောကြောင့်၊ ၎င်းတို့၏ သမ္မာတရား လက်တွေ့လုပ်ဆောင်မှုသည် အလွန် ကန့်သတ်လွန်းသေးသောကြောင့်နှင့် ၎င်းတို့သည် ဘုရားသခင်ကို ကျိုးနွံနာခံခြင်းမှ အလှမ်းဝေးကြသောကြောင့် ဖြစ်သည်။ လူအချို့သည် စာတန် သို့မဟုတ် လူနောက်ကိုပင် လိုက်နိုင်စွမ်းရှိကြသည်။ ဤအချက်အလက်များက လူတို့၏ ဝိညာဉ်ရင့်ကျက်မှုသည် ၎င်းတို့ ကယ်တင်ခံရပြီးသည့် အခြေအနေသို့ အမှန်တကယ် မရောက်ရှိသေးကြောင်း သက်သေပြရန် လုံလောက်ပေသည်။ လူတို့သည် မိမိတို့၏ ကိုယ်ပိုင် စစ်မှန်သည့် အခြေအနေအပေါ် အခြေခံ၍ မိမိတို့ကိုယ်ကို အမျိုးအစားခွဲကြပြီး၊ ၎င်းတို့ မည်သည့်လူစားမျိုးဖြစ်သည်ကို ဆုံးဖြတ်ကြသည်။ မိမိတို့၏ ဖောက်ပြန်ပျက်စီးသော စိတ်သဘောထားများကို သုံးသပ်ခြင်းအားဖြင့်၊ လူအချို့သည် မိမိတို့ကိုယ်ပိုင် အတွင်းပိုင်း အခြေအနေအမျိုးမျိုးအပြင်၊ အမှုအရာအမျိုးမျိုး ၎င်းတို့ထံ ဖြစ်ပျက်သည်နှင့်အမျှ ဖြစ်ပေါ်သည့် အတွေးများ၊ ရှုထောင့်အမြင်များနှင့် သဘောထားများကို သိရှိလာကြသည်။ လူအချို့က ၎င်းတို့ မာနထောင်လွှားပြီး စိတ်ကြီးဝင်ကြသောကြောင့်၊ ၎င်းတို့ ကြွားဝါလိုကြောင်းနှင့် မောက်မာကာ အခြားသူများထက် မိမိတို့ကိုယ်ကို အရေးပေးစေချင်ကြသည်။ လူအချို့က ၎င်းတို့သည် လက်သီးပုန်းထိုးသော စီမံချက်မျိုးစုံ အသုံးပြုလျက်၊ ကောက်ကျစ်ကာ လှည့်ဖြားတတ်ကြောင်းနှင့် ရက်စက်ကြကြောင်း သိမြင်ကြသည်။ အခြားသူများက ၎င်းတို့သည် အကျိုးအမြတ်ကို ဦးစားပေးကြောင်း၊ အခြားသူများကို အသုံးချရန်နှစ်သက်ကြောင်းနှင့် ၎င်းတို့သည် တစ်ကိုယ်ကောင်းဆန်ကာ စက်ဆုပ်ဖွယ်ကောင်းသော လူများဖြစ်ကြောင်း သိမြင်ကြသည်။ လူအချို့သည် အတန်ကြာ သုံးသပ်ပြီး ၎င်းတို့သည် သူတော်ကောင်းအယောင်ဆောင်များ ဖြစ်ကြောင်း သဘောပေါက်ကြသည်။ အခြားသူတို့က ၎င်းတို့မှာ ပါရမီရှိကြကြောင်း၊ အစွမ်းအစရှိကြောင်းနှင့် မိမိတို့၏ အလုပ်အကိုင်ကို ကောင်းကောင်း ကွပ်ကဲနိုင်ကြောင်း တွေးထင်ကြသော်လည်း၊ အတန်ငယ် သုံးသပ်ဆင်ခြင်ပြီးနောက်တွင်၊ ၎င်းတို့အနေဖြင့် အဖတ်ဆယ်၍ရသည့် အရည်အသွေးတစ်ခုမျှမရှိကြောင်း၊ ၎င်းတို့သည် ပါရမီမဲ့သည့်အပြင်၊ မိမိတို့လုပ်ရပ်များတွင် မိုက်မဲပြီး စည်းကမ်းမဲ့ကြောင်းတို့ကို သဘောပေါက်သွားကြသည်။ လူအချို့မှာ အတန်ငယ် သုံးသပ်ဆင်ခြင်ပြီး ၎င်းတို့သည် သဘောထားသေးသည့်၊ ရေးကြီးခွင့်ကျယ် လုပ်တတ်သည့် လူများဖြစ်ကြောင်း သဘောပေါက်ကြသည်။ မိမိတို့၏ အကျိုးစီးပွားများကို ထိခိုက်သည့် မည်သည့်အရာကိုမဆို ပြောဆိုရန် အခြားသူများအတွက် လက်ခံနိုင်ဖွယ်မရှိသကဲ့သို့၊ သည်းခံခြင်းအကြောင်းကို ဘာမျှ မသိကြချေ။ မိမိကိုယ်ကို သုံးသပ်ဆင်ခြင်ခြင်းမှ ဤသို့သော အသိပညာကို ရရှိခြင်းသည် သင်၏ အသက်ဝင်ရောက်မှုနှင့်ပတ်သက်၍ အထောက်အကူ ဖြစ်လိမ့်မည်လော။ (ဖြစ်ပါမည်။) မည်သို့ အထောက်အကူ ဖြစ်မည်နည်း။ (သမ္မာတရားကို ရှာဖွေသည့် စိတ်နှလုံးရှိရန် ကူညီပါလိမ့်မည်။ ဤပြဿနာများကို ကျွန်ုပ်တို့ မသိရှိကြပါက၊ ကျွန်ုပ်တို့၏ ပြဿနာများကို ဖြေရှင်းရန် သမ္မာတရား ရှာဖွေနိုင်ဖို့မပြောနှင့်၊ ဖောက်ပြန်ပျက်စီးသော စိတ်သဘောထားကို ကျွန်ုပ်တို့ မကြာခဏ ထုတ်ဖော်ပြနေကြောင်း ကျွန်ုပ်တို့ သိကြလိမ့်မည် မဟုတ်ပါ။) (ဤအရာများကို ကျွန်ုပ်တို့ မသိကြပါက၊ ကျွန်ုပ်တို့အနေဖြင့် သနားစဖွယ် အခြေအနေတစ်ခုတွင်ရှိသည်ကို သိကြလိမ့်မည် မဟုတ်ပါ။ ထိုအရာများကို သိရှိသည့်နောက်တွင်၊ ကျွန်ုပ်တို့၏ ပြဿနာများကို ဖြေရှင်းရန် သမ္မာတရားကို ကျွန်ုပ်တို့ ရှာဖွေချင်ကြလိမ့်မည်။ ကျွန်ုပ်တို့၏ ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်းများကို ခါချရန် လိုလားနေကြလိမ့်မည် ဖြစ်ပြီး၊ ဘုရားနှုတ်ကပတ်တော်များအတိုင်း ကျင့်ကြံပြုမူရန် သမ္မာတရားကို ရှာဖွေချင်ကြပါလိမ့်မည်။) ၎င်းတို့ အတော်အတန် ကြီးမြတ်သည်၊ ၎င်းတို့တွင် တရားမျှတစိတ်ရှိသည်၊ ၎င်းတို့သည် အလွန် သဘောထားကြီးသည်၊ ပါရမီရှိသည်၊ သည်းခံတတ်သည်၊ သနားကြင်နာသည်၊ ရိုးသားပြီး အထူးသဖြင့် အခြားသူများအတွက် ဆက်ကပ်ကြကာ ၎င်းတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားသည် သာမန်လူများကဲ့သို့ မာနထောင်လွှားမှု၊ မိမိကိုယ်ကို မှန်သည်ဟုမှတ်ယူခြင်း၊ မုန်းတီးခြင်းနှင့် မနာလိုမှုကဲ့သို့သော အလားတူ သေးငယ်သည့် အပြစ်အနာအဆာများရှိသည်ဟု တွေးထင်သော်လည်း၊ ဤသေးငယ်သည့် ပြစ်ချက်များမှတစ်ပါး၊ ၎င်းတို့ ပြီးပြည့်စုံသည့်အပြင် အခြားသူများထက် သာ၍ ဂုဏ်အသရေရှိသည်၊ သာ၍ မြင့်မြတ်ပြီး သာ၍ ချစ်ခင်တတ်သည်ဟုလည်း တွေးထင်သည့် တစ်စုံတစ်ဦး စဉ်းစားဆင်ခြင်ကြည့်လော့။ တစ်စုံတစ်ဦးသည် ထိုသို့သော အခြေအနေတွင် အမြဲရှိပါက၊ ၎င်းတို့သည် ဘုရားသခင်၏ ရှေ့မှောက်သို့လာကာ အမှန်တကယ် နောင်တရနိုင်သည်ဟု သင် ထင်သလော။ (မထင်ပါ။) ထိုအခြေအနေများအောက်တွင် လူတစ်ဦးသည် မိမိကိုယ်ကိုသိရှိရန် ဘုရားသခင်ရှေ့မှောက်သို့ အမှန်တကယ်လာကာ၊ သူ့ရှေ့တွင် မိမိကိုယ်ကို ပျပ်ဝပ်ပြီး၊ “အို ဘုရားသခင်၊ ကျွန်ုပ်သည် စာတန်၏ ဖောက်ပြန်ပျက်စီးစေခြင်းကို နက်ရှိုင်းစွာ ခံခဲ့ရပါသည်။ ကျွန်ုပ်ကိုယ်ပိုင် အကျိုးစီးပွားများနှင့် ဆက်နွှယ်သည့် မည်သည့်အရာကိုမဆို စွန့်လွှတ်ရန် ကျွန်ုပ် လိုလားနေခြင်းမရှိပါ။ ကျွန်ုပ်သည် အဖတ်ဆယ်စရာ အရည်အသွေးတစ်ခုမျှမရှိဘဲ၊ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော လူတစ်ဦးဖြစ်ပါသည်။ ကျွန်ုပ်သည် အမှန်တကယ် နောင်တရကာ စစ်မှန်သည့် လူတစ်ဦး၏ အသွင်ကို အသက်ရှင်နေထိုင်ရန် လိုလားနေပါသည်။ ဘုရားသခင်အား ကျွန်ုပ်ကို ကယ်တင်စေချင်ပါသည်”ဟု ဆိုနိုင်သလော။ လူတစ်ဦးသည် အမှန်တကယ် နောင်တရလိုစိတ်ရှိသည့်အခါ၊ ယင်းသည် ကောင်းမွန်ပေ၏။ ထိုအခါ ၎င်းတို့အတွက် ဘုရားသခင်ကို ယုံကြည်မှုလမ်းကြောင်းမှန်ပေါ် ဝင်ရောက်ပြီး ကယ်တင်ခြင်းရရှိရန် လွယ်ကူပေသည်။

ပန်းချီကားတစ်ချပ်ကို တစ်စုံတစ်ဦးက ရေးဆွဲနေသည်ဆိုပါစို့။ ၎င်းတို့၏ ပန်းချီကားက အပြစ်အနာအဆာများစွာရှိသည်ဟု တစ်စုံတစ်ဦးက ပြောသည့် တစ်နေ့အထိတိုင်၊ ထိုပန်းချီကား ပြီးပြည့်စုံသည်ဟု ၎င်းက တွေးထင်ပြီး စိတ်ကျေနပ်လေသည်။ ထိုလူသည် အသေးစိတ်အချက်အလက်များကို မသိရမီတွင်ပင်၊ ဤအရာက ၎င်းတို့အပေါ် ဝေဖန်ထိုးနှက်မှုတစ်ခုဖြစ်သည်ဟု ၎င်းတို့ ခံစားကြသည်။ ၎င်းတို့ စိတ်မချမ်းမသာဖြစ်ပြီး ချက်ချင်း “ကျွန်ုပ် ကောင်းစွာ မရေးဆွဲဘူးဟု သင်ဆိုသည်လား။ သင်သည် ကျွန်ုပ်ထက် ဆိုးရွားစွာ ရေးဆွဲပြီး သင်၏ လက်ရာများသည် ပြဿနာများ သာ၍ ရှိပေသည်။ မည်သူကမျှ ထိုလက်ရာများကို ကြည့်ပင်မကြည့်ကြပါ”ဟူ၍ တုံ့ပြန်ပြောဆိုကြသည်။ ထိုသို့သောအရာတစ်ခုကို ၎င်းတို့ အဘယ်ကြောင့် ပြောဆိုနိုင်ကြသနည်း။ ထိုသို့သော အရာတစ်ခုကို ပြောဆိုနိုင်ရန် မည်သည့်အခြေအနေတွင် ၎င်းတို့ ရှိကြသနည်း။ ထိုသို့သော သေးငယ်သည့် အရာတစ်ခုသည် ၎င်းတို့ကို စိတ်ဆိုး၊ ဒေါသထွက်စေပြီး လက်တုံ့ပြန်၊ ရန်မူသော ပုံသေ အတွေးအခေါ်တစ်ခု ဖြစ်စေနိုင်သနည်း။ မည်သည့်အရာက ဤသို့ ဖြစ်စေသနည်း။ (၎င်းတို့က ၎င်းတို့၏ ပန်းချီကား ပြီးပြည့်စုံပြီး ထိုပန်းချီကားက အပြစ်အနာအဆာများရှိသည်ဟု အခြားတစ်စုံတစ်ဦး ပြောဆိုချက်က ၎င်းတို့ကို စိတ်ဆိုးစေပါသည်။) ၎င်းတို့၏ ပြီးပြည့်စုံသည့် ပုံရိပ်ကို သင် ဖျက်ဆီး၍မရခြင်း ဖြစ်သည်။ တစ်စုံတစ်ရာ ကောင်းမွန်သည်ဟု သင် တွေးထင်ပါက၊ မည်သည့် အပြစ်အနာအဆာကိုမျှ မထောက်ပြသည်မှာ သို့မဟုတ် မည်သည့် သံသယမျှ မတင်ပြသည်မှာ အကောင်းဆုံး ဖြစ်သည်။ သင်က၊ “သင်၏ ပန်းချီကားသည် တကယ် ကောင်းပေသည်။ အပြောင်မြောက်ဆုံး လက်ရာဟု ခေါ်ဆိုနိုင်သည်။ ကြီးမြတ်သည့် ဆရာသမားများ၏ ကျွမ်းကျင်မှုများပင်လျှင် သင့်ထက် တစ်ခုတလေ ကောင်းသည်ဟု ကျွန်ုပ် မထင်ပါ။ ဤလက်ရာကိုသာ သင် ထုတ်ပြလိုက်လျှင်၊ အနုပညာနယ်ပယ်တွင် သေချာပေါက် ဂယက်ရိုက်ခတ်သွားမည်ဖြစ်ပြီး မျိုးဆက်များအတွက် အထူးတန်ဖိုးထားသည့် ပိုင်ဆိုင်မှုတစ်ခုဖြစ်ပေမည်”ဟု ဆိုရပေမည်။ ထို့နောက်တွင် ၎င်းတို့ ကျေနပ်အားရသွားလိမ့်မည်။ ကြည်နူးမှုနှင့် ဒေါသတို့သည် တစ်ဦးတည်းသော လူထံမှဖြစ်ပေသည်။ ထို့ကြောင့် ၎င်းတို့သည် အဘယ်သို့ မတူကွဲပြားသည့် ထုတ်ဖော်ခြင်းနှစ်ခု ရှိကြသနည်း။ မည်သည့်တစ်ခုသည် ဖောက်ပြန်ပျက်စီးသော စိတ်သဘောထား ဖြစ်သနည်း။ (နှစ်ခုလုံးဖြစ်ပါသည်။) ဤဖောက်ပြန်ပျက်စီးသော စိတ်သဘောထားများထဲမှ မည်သည့်အရာသည် သာ၍ ပြင်းထန်ပါသနည်း။ (ဒုတိယတစ်ခု ဖြစ်ပါသည်။) ဒုတိယတစ်ခုက ၎င်းတို့၏ သူတော်ကောင်းယောင်ဆောင်ခြင်း၊ မသိနားမလည်မှုနှင့် မိုက်မဲမှုတို့ကို ထုတ်ဖော်ပြသည်။ တစ်စုံတစ်ဦးက သင်သည် ဆိုးရွားစွာ ရေးဆွဲသည်ဟု ပြောသည့်အခါ၊ သင်သည် မုန်းတီးသည့်၊ ရန်မူ၊ လက်တုံ့ပြန်တတ်သော ပုံသေအတွေးအခေါ်တစ်ခုကို ဖြစ်ပေါ်သည်အထိ၊ အဘယ်ကြောင့် အလွန် မပျော်မရွှင်ဖြစ်ရသနည်း။ တစ်စုံတစ်ဦးက သင့်အတွက် ကောင်းမွန်သည့် စကားအနည်းငယ်ကို သီကုံးပြောဆိုသည့်အခါ၊ အဘယ်ကြောင့် သင်သည် အလွန် စိတ်ကျေနပ်အားရပါသနည်း။ သင်သည် အဘယ်ကြောင့် အလွန့်အလွန် ကိုယ့်ကိုယ်ကိုယ် ဟုတ်လှပြီဟု ဘဝင်ခိုက်ပါသနည်း။ ထိုသို့သော လူများသည် လုံးဝ အရှက်မဲ့ကြသည် မဟုတ်လော။ ၎င်းတို့သည် အရှက်တရား မသိကြ။ မိုက်မဲသကဲ့သို့ သနားစဖွယ်လည်း ဖြစ်ကြ၏။ ဤစကားများသည် သိပ်ကောင်းသည့်ပုံမရသော်လည်း ဤအတိုင်း ဖြစ်ပေသည်။ လူတို့၏ မသိနားမလည်မှု၊ မိုက်မဲမှုနှင့် အကျည်းတန်သော မျက်နှာထားများသည် မည်သည့်နေရာမှ လာသနည်း။ လူတို့၏ ဖောက်ပြန်ပျက်စီးသော စိတ်သဘောထားများမှ လာပေသည်။ ဤသို့သော အရာများ ဖြစ်ပျက်သည့်အခါ တစ်စုံတစ်ဦးသည် ထိုသို့သော သဘောထားတစ်ခု ရှိပါက၊ ၎င်းတို့ထံမှ ထုတ်ဖော်သည့် အရာများသည် ပုံမှန်လူ့သဘာဝရှိသည့် တစ်စုံတစ်ဦးက ပိုင်ဆိုင်သင့်သည့် ဆင်ခြင်တုံတရားနှင့် အသိစိတ်မဟုတ်သကဲ့သို့ ပုံမှန်လူ့သဘာဝရှိသည့် တစ်စုံတစ်ဦးက အသက်ရှင်နေထိုင်သင့်သည့်အရာ မဟုတ်ပေ။ ထိုအခါ ဤကဲ့သို့ ကိစ္စရပ်များကို မည်သို့ ကိုင်တွယ်ဖြေရှင်းသင့်သနည်း။ လူအချို့က၊ “ကျွန်ုပ်တွင် နည်းလမ်းတစ်ခုရှိသည်။ အခြားတစ်စုံတစ်ဦးက ကျွန်ုပ် ကောင်းမြတ်သည်ဟု ကိုယ်ရည်သွေးသည့်အခါ၊ ကျွန်ုပ် နှုတ်ဆိတ်နေသည်။ တစ်စုံတစ်ဦးက ကျွန်ုပ် ဆိုးသည်ဟု ပြောသည့်အခါတွင်လည်း ကျွန်ုပ်နှုတ်ဆိတ်နေပါသည်။ အေးစက်စက်နိုင်သည့် နည်းလမ်းဖြင့် အရာရာကို ကျွန်ုပ် ကိုင်တွယ်ဖြေရှင်းသည်။ ဤသည်မှာ အမှန်၊ အမှားဖြစ်ခြင်း မပါဝင်သကဲ့သို့ ဖောက်ပြန်ပျက်စီးသော စိတ်သဘောထား၏ ထုတ်ဖော်ခြင်းတစ်ခုလည်း မရှိပါ။ ကောင်းသည် မဟုတ်ပါလား”ဟု ဆိုကြသည်။ ဤရှုထောင့်အမြင်သည် အဘယ်သို့နည်း။ ဤအရာက ဤလူများသည် ဖောက်ပြန်ပျက်စီးသော စိတ်သဘောထား မရှိဟု ဆိုလိုသလော။ တစ်စုံတစ်ဦးသည် ဟန်ဆောင်ရာတွင် မည်မျှကောင်းမွန်သည်ဖြစ်စေ၊ အတန်ငယ် ၎င်းတို့ ဟန်ဆောင်နိုင်လျှင်ပင်၊ တစ်သက်တာ ဟန်ဆောင်ခြင်းသည် မလွယ်ပေ။ ဟန်ဆောင်ရာတွင် သင်သည် မည်သို့မည်ပုံတော်သည်ဖြစ်စေ၊ သို့မဟုတ် အမှုအရာများကို သင် မည်မျှ တင်းကျပ်စွာ ဖုံးဖိသည်ဖြစ်စေ၊ သင်၏ ဖောက်ပြန်ပျက်စီးသော စိတ်သဘောထားကို သင် ဟန်ဆောင်မရ၊ သို့မဟုတ် ဖုံးကွယ်မရနိုင်ပေ။ သင့် စိတ်နှလုံးတွင် ရှိသည့်အရာနှင့်ပတ်သက်၍ သင်သည် လူတို့ကို လှည့်ဖြားကောင်း လှည့်ဖြားနိုင်သော်လည်း၊ ဘုရားသခင်ကို သင် မလှည့်ဖြားနိုင်သကဲ့သို့ သင့်ကိုယ်သင်လည်း မလှည့်ဖြားနိုင်ပေ။ ထိုအရာ ထုတ်ဖော်သည်ဖြစ်စေ၊ မထုတ်ဖော်သည်ဖြစ်စေ၊ လူတစ်ဦး တွေးထင်သည့်အရာနှင့် ၎င်းတို့၏ စိတ်တွင် ဖြစ်ပေါ်သည့်အရာသည် ပြင်းထန်သည်ဖြစ်စေ၊ မပြင်းထန်သည်ဖြစ်စေ၊ သိသာပေါ်လွင်သည်ဖြစ်စေ၊ မပေါ်လွင်သည်ဖြစ်စေ၊ ၎င်းတို့၏ ဖောက်ပြန်ပျက်စီးသော စိတ်သဘောထားကို ကိုယ်စားပြုပေသည်။ ထို့ကြောင့် ဤဖောက်ပြန်ပျက်စီးသော စိတ်သဘောထားများသည် နေရာမရွေး၊ အချိန်မရွေး အလိုအလျောက် ထုတ်ဖော်တတ်သည် မဟုတ်လော။ အချို့က တစ်ခါတစ်ရံ သတိမထားမိသည့်အခါ မိမိတို့၏အတွင်းကျကျ အတွေးများကို ဖော်ထုတ်လျက်၊ မှတ်ချက်ချသင့်သည်ဟု တွေးထင်ကာ ထိုအရာကို ၎င်းတို့ နောင်တရကြသည်။ ၎င်းတို့က၊ “နောက်တစ်ကြိမ်တွင်၊ မည်သည့်အရာကိုမျှ ကျွန်ုပ် ပြောမည်မဟုတ်ပါ။ စကားများများ ပြောသူသည် အမှားများသည်။ မည်သည့်အရာကိုမျှ ကျွန်ုပ် မပြောပါက၊ ကျွန်ုပ်၏ ဖောက်ပြန်ပျက်စီးသော စိတ်သဘောထား ထုတ်ဖော်မည်မဟုတ်ပါ။ မှန်ပါသလား”ဟု တွေးကြသည်။ သို့သော် အဆုံးတွင်၊ ၎င်းတို့ ပြုမူဆောင်ရွက်သည့်အခါ၊ ၎င်းတို့၏ ဖောက်ပြန်ပျက်စီးသော စိတ်သဘောထားများ တစ်ဖန် ထုတ်ဖော်လာပြီး၊ ၎င်းတို့သည် နေရာမရွေး အချိန်မရွေး ဖြစ်ပျက်နိုင်ပြီး သတိထားဖို့ မဖြစ်နိုင်သည့် ၎င်းတို့၏ ကြံရွယ်ချက်များကို တစ်ဖန် ဖော်ထုတ်မိကြလေသည်။ ထို့ကြောင့် သင်၏ ဖောက်ပြန်ပျက်စီးသော စိတ်သဘောထားသည် မပြေလည်ပါက၊ ထိုဖောက်ပြန်ပျက်စီးသော စိတ်သဘောထားအတွက် ပုံမှန် ထုတ်ဖော်လာခြင်းသည် ပုံမှန် ဖြစ်ပေသည်။ ထိုအရာကို ဖြေရှင်းရန် နည်းလမ်းတစ်ခုတည်းသာရှိ၏။ ယင်းမှာ သင်သည် သမ္မာတရားကို အမှန်တကယ် နားလည်ပြီး၊ သင်၏ ဖောက်ပြန်ပျက်စီးသော စိတ်သဘောထား၏ အနှစ်သာရကို ရိပ်စားမိနိုင်သည်အထိ သမ္မာတရားကို ရှာဖွေကာ အားထုတ်မှုအချို့ ပြုလုပ်ရမည် ဖြစ်သည်။ ထို့နောက်တွင် သင်သည် စာတန်နှင့် သင်၏ ဇာတိပကတိကို မုန်းတီးနိုင်လိမ့်မည်ဖြစ်ပြီး၊ ဤသို့ဖြင့်၊ သင့်အတွက် သမ္မာတရားကို လက်တွေ့လုပ်ဆောင်ရန် လွယ်ကူလိမ့်မည်။ သင်သည် သမ္မာတရားကို လက်တွေ့လုပ်ဆောင်နိုင်သည့်အခါ၊ သင့်ထံမှ ထုတ်ဖော်သည့်အရာမှာ ဖောက်ပြန်ပျက်စီးသော စိတ်သဘောထား ဖြစ်မည်မဟုတ်ဘဲ အသိစိတ်၊ ဆင်ခြင်တုံတရားနှင့် ပုံမှန် လူ့သဘာဝတို့၏ ထုတ်ဖော်မှုများ ဖြစ်လိမ့်မည်။ ထို့ကြောင့် သမ္မာတရားကို ရှာဖွေခြင်းအားဖြင့်သာ၊ သင်သည် ဖောက်ပြန်ပျက်စီးသည့် စိတ်သဘောထား ပြဿနာကို ဖြေရှင်းနိုင်သည်။ မိမိကိုယ်ကို ထိန်းချုပ်ခြင်း၊ ကန့်သတ်ခြင်းနှင့် ကိုယ့်စည်းနှင့်ကိုယ်နေခြင်းတို့အပေါ် မှီခိုခြင်းသည် ကောင်းမွန်သည့် နည်းလမ်းတစ်ခု မဟုတ်သကဲ့သို့၊ ဖောက်ပြန်ပျက်စီးသော စိတ်သဘောထားတစ်ခုကို လုံးဝ မဖြေရှင်းနိုင်ပေ။

ထို့ကြောင့် ဖောက်ပြန်ပျက်စီးသော စိတ်သဘောထားများကို သင် မည်သို့ ဖြေရှင်းသနည်း။ ပထမဦးစွာ၊ ဤဖောက်ပြန်ပျက်စီးသော စိတ်သဘောထားများ၏ ဇာစ်မြစ်ကို သင် သတိပြုကာ စိတ်ဖြာလေ့လာပြီးနောက်၊ လိုက်လျောညီထွေသည့် လက်တွေ့လုပ်ဆောင်မှု နည်းလမ်းကို ရှာရမည်။ ငါ ယခုတင်ပေးသည့် ဥပမာကို ကြည့်လော့။ ဤလူက ၎င်းတို့ ပန်းချီကား ပြီးပြည့်စုံသည်ဟု တွေးထင်သော်လည်း၊ အဆုံးတွင် ပန်းချီကားကို နားလည်သည့် တစ်စုံတစ်ဦးက ထိုပန်းချီကားတွင် အပြစ်အနာအဆာများရှိသည်ဟု ဆိုသောကြောင့် ၎င်းသည် မပျော်မရွှင်ဖြစ်ကာ ၎င်းတို့၏ မိမိကိုယ်ကို တန်ဖိုးထားခြင်းက ထိခိုက်ခံရပြီးဖြစ်သည်ဟု ခံစားလေသည်။ သင်၏ မိမိကိုယ်ကို တန်ဖိုးထားခြင်း ထိခိုက်သည့်အခါ၊ ပြီးလျှင် သင်၏ ဖောက်ပြန်ပျက်စီးသော စိတ်သဘောထား ထုတ်ဖော်သည့်အခါ၊ မည်သည်ကို လုပ်ဆောင်၍ရသနည်း။ အခြားလူများက မတူကွဲပြားသော စိတ်ကူးများနှင့် ရှုထောင့်အမြင်များ တင်ပြကြသည်။ သို့ဆိုလျှင် ထိုအရာများကို သင် လက်မခံနိုင်သည့်အခါ မည်သည့်အရာကို လုပ်ဆောင်နိုင်သနည်း။ လူအချို့သည် ဤအရာကို မှန်ကန်စွာ ကိုင်တွယ်နိုင်စွမ်းရှိကြ၏။ ၎င်းတို့ထံ တစ်စုံတစ်ရာ ဖြစ်ပျက်သည့်အခါ၊ ထိုအရာကို ပထမဦးစွာ စိစစ်ကြသည်။ “ထိုအရာအားဖြင့် သူတို့သည် မည်သည့်အရာကို ဆိုလိုသနည်း။ သူတို့သည် ငါ့ကို ရည်ရွယ်နေကြပါသလား။ မနေ့က သူတို့ကို ငါ မနှစ်မြို့ဖွယ် အကြည့်ဖြင့် ကြည့်သောကြောင့်၊ ယနေ့တွင် ကျွန်ုပ်ကို သူတို့ လက်တုံ့ပြန်ချင်နေကြခြင်း ဖြစ်ပါသလား။ သူတို့ ကျွန်ုပ်ကို ရည်ရွယ်နေကြခြင်း ဖြစ်လျှင်၊ ငါ ရပ်တန်းက ရပ်မည်မဟုတ်ပါ။ သွားတစ်ချောင်းအတွက် သွားတစ်ချောင်း၊ မျက်လုံးတစ်လုံးအတွက် မျက်လုံးတစ်လုံး ဖြစ်သည်။ သူတို့ ကျွန်ုပ်ကို သဘောမကောင်းပါက၊ ကျွန်ုပ်သည် သူတို့ကို တရားမျှတမည်မဟုတ်ပါ။ ကျွန်ုပ် လက်တုံ့ပြန်ရမည်”ဟူ၍ ဖြစ်သည်။ ဤသည်မှာ မည်သည့် ထုတ်ဖော်မှုမျိုး ဖြစ်သနည်း။ ဖောက်ပြန်ပျက်စီးသော စိတ်သဘောထား၏ ထုတ်ဖော်မှု ဖြစ်နေဆဲ ဖြစ်သည်။ လက်တွေ့လုပ်ဆောင်မှုအနေဖြင့်၊ ဖောက်ပြန်ပျက်စီးသော စိတ်သဘောထား၏ ဤထုတ်ဖော်မှုမျိုးသည် လက်တုံ့ပြန်ရန် လိုအင်ဆန္ဒနှင့် ကြံရွယ်ချက်တို့ကို ပြ၏။ အနှစ်သာရအနေဖြင့်၊ ဤဆောင်ရွက်ပုံနည်းလမ်း၏ စရိုက်လက္ခဏာမှာ မည်သည့်အရာနည်း။ ရက်စက်သည် မဟုတ်လော။ အတွင်းတွင် ရက်စက်သော သဘောသဘာဝ ပါရှိပေသည်။ လူတို့သည် ရက်စက်သော သဘာဝမရှိပါက၊ လက်တုံ့ပြန်ကြလိမ့်မည်လော။ ထိုအရာကို ၎င်းတို့ စဉ်းစားကြမည် မဟုတ်ပေ။ လက်တုံ့ပြန်သည့် အတွေးရှိသည့်အခါတွင်သာ ၎င်းတို့ထံမှ “ကျွန်ုပ် ကောင်းစွာ မရေးဆွဲဘူးဟု သင်ဆိုသည်လား။ သင်သည် ကျွန်ုပ်ထက် ဆိုးရွားစွာ ရေးဆွဲပြီး သင်၏ လက်ရာများသည် ပြဿနာများ သာ၍ ရှိပေသည်။ မည်သူကမျှ ထိုလက်ရာများကို ကြည့်ပင်မကြည့်ကြပါ”ဟူသည့် ဤစကားမျိုး ပွင့်အံထွက်လာခြင်းဖြစ်သည်။ ထိုသို့သော စကား၏ စရိုက်လက္ခဏာမှာ အဘယ်နည်း။ ဝေဖန်ထိုးနှက်ခြင်းမျိုး ဖြစ်သည်။ ထိုသို့ ဆောင်ရွက်ပုံနည်းလမ်းကို သင် မည်သို့ တွေးထင်သနည်း။ ဝေဖန်ထိုးနှက်ခြင်းနှင့် လက်တုံ့ပြန်ခြင်းတို့သည် အပြုသဘောဆောင်သလော၊ သို့မဟုတ် အပျက်သဘောဆောင်သလော။ ထိုအရာများသည် ချီးကျူးထိုက်သလော၊ သို့မဟုတ် ယုတ်ညံ့သလော။ သိသာစွာပင်၊ ထိုအရာများသည် အပျက်သဘောဆောင်ပြီး ယုတ်ညံ့ပေသည်။ တိုက်ခိုက်ခြင်းနှင့် လက်စားချေခြင်းတို့သည် မလိုမုန်းထားသော စာတန်ဆန်သည့် သဘာဝမှ လာသော လုပ်ရပ်နှင့် ထုတ်ဖော်ခြင်း တစ်မျိုး ဖြစ်ပေသည်။ ယင်းတို့သည် ရက်စက်ကြမ်းကြုတ်သော စိတ်သဘောထား၏ သရုပ်သကန်များလည်း ဖြစ်ကြသည်။ လူတို့က “သင်က ကျွန်ုပ်အပေါ် မကောင်းလျှင် ကျွန်ုပ်လည်း သင့်ကို မတရားလုပ်မည်ဖြစ်သည်။ သင်က ကျွန်ုပ်အား သိက္ခာဆည်ဖို့ အခွင့်မပေးလျှင် ကျွန်ုပ်ကရော သင့်ကို သိက္ခာဆည်ရန် အဘယ်ကြောင့် ခွင့်ပေးရမည်နည်း” ဟု တွေးကြလေသည်။ ဤသည်မှာ မည်သည့် တွေးခေါ်မှုမျိုး ဖြစ်သနည်း။ ယင်းမှာ လက်စားချေလိုသော တွေးခေါ်ပုံတစ်ခု မဟုတ်လော။ သာမန်လူတစ်ဦး၏ အမြင်တွင် ဤသည်မှာ ကျိုးကြောင်းဆီလျော်သော အတွေးနှင့် အမြင်တစ်ခု မဟုတ်လော။ ယင်းမှာ ကျိုးကြောင်းဆီလျော်မှု မရှိသလော။ “တိုက်ခိုက်မခံရလျှင် ကျွန်ုပ် တိုက်ခိုက်မည်မဟုတ်ပါ။ ကျွန်ုပ် တိုက်ခိုက်ခံရလျှင် တန်ပြန်တိုက်ခိုက်မည်မှာ သေချာ၏” နှင့် “အခြားသူများကို ၎င်းတို့လုပ်သည့်အတိုင်း ပြန်ခံစေပါ” ဟူ၍ ဘာသာတရား မရှိသူများက ထိုသို့သော အရာများကို မကြာခဏ ပြောဆိုတတ်ကြသည်။ ဤအရာများအားလုံးသည် ဘာသာတရား မရှိသူများအကြား ကျိုးကြောင်းဆီလျော်သော အတွေးအခေါ်များ ဖြစ်ကြပြီး လူသား၏ အယူအဆများနှင့် လုံးဝ ကိုက်ညီလေသည်။ သို့တိုင်အောင် ဘုရားသခင်ကို ယုံကြည်ပြီး သမ္မာတရားကို လိုက်စားသော သူတို့သည် ဤစကားများကို မည်သို့ ရှုမြင်သင့်သနည်း။ ဤအတွေးများနှင့် အမြင်များသည် မှန်ကန်သလော။ (မမှန်ကန်ပါ။) ယင်းတို့သည် အဘယ်ကြောင့် မမှန်ကန်သနည်း။ ယင်းတို့ကို မည်သို့ ပိုင်းခြားသိမြင်သင့်သနည်း။ ဤအတွေးများနှင့် အမြင်များသည် အဘယ်မှ မြစ်ဖျားခံသနည်း။ (စာတန်ထံမှ ဖြစ်ပါသည်။) ယင်းတို့သည် စာတန်ထံမှ မြစ်ဖျားခံသည်မှာ သံသယဖြစ်ဖွယ် မရှိပေ။ ယင်းတို့သည် စာတန်၏ မည်သည့် စိတ်သဘောထားများမှ လာသနည်း။ ယင်းတို့သည် စာတန်၏ မလိုမုန်းထားသော သဘာဝမှ လာကြသည်၊ ယင်းတို့တွင် စာတန်၏ မလိုမုန်းထားပြီး အကျည်းတန်သော အနှစ်သာရနှင့် စရိုက်အမှန်တို့ ပါဝင်လေသည်။ စာတန်၏ သဘာဝ အနှစ်သာရ ပါဝင်သော အတွေးများ၊ အမြင်များ၊ ပြောဆိုချက်များနှင့် လုပ်ရပ်များပင်လျှင် ယင်းတို့၏ သဘာဝမှာ အဘယ်အရာ ဖြစ်သနည်း။ ယင်းမှာ လူ၏ ဖောက်ပြန်ပျက်စီးသော စိတ်သဘောထား ဖြစ်သည်မှာ သံသယဖြစ်ရန်မလိုချေ၊ ယင်းမှာ စာတန်၏ စိတ်သဘောထား ဖြစ်ပေသည်။ ဤစာတန်ဆန်သော အရာများသည် ဘုရားသခင်၏ နှုတ်ကပတ်တော်များနှင့် ကိုက်ညီသလော။ ယင်းတို့သည် သမ္မာတရားနှင့် ကိုက်ညီသလော။ ယင်းတို့သည် ဘုရားသခင်၏ နှုတ်ကပတ်တော်များတွင် အခြေခံ ရှိသလော။ (မရှိပါ။) ယင်းတို့သည် ဘုရားသခင်၏ နောက်လိုက်များ ပိုင်ဆိုင်သင့်သည့် အတွေးများနှင့် အမြင်များ ဖြစ်သလော၊ ၎င်းတို့ လုပ်ဆောင်သင့်သည့် လုပ်ရပ်များ ဖြစ်သလော။ ဤအတွေးများနှင့် လုပ်ရပ်များသည် သမ္မာတရားနှင့် ကိုက်ညီသလော။ (မကိုက်ညီပါ။) ဤအရာများ သမ္မာတရားနှင့် မကိုက်ညီကြောင်း မြင်ရသဖြင့် ယင်းတို့သည် ပုံမှန်လူ့သဘာဝ၏ အသိစိတ်၊ ဆင်ခြင်တုံတရားတို့နှင့် ကိုက်ညီကြသလော။ (မကိုက်ညီပါ။) ဤအရာများသည် သမ္မာတရား သို့မဟုတ် ပုံမှန် လူ့သဘာဝနှင့် မကိုက်ညီကြောင်း သင် ယခု ရှင်းလင်းစွာ မြင်နိုင်ပေသည်။ ဤဆောင်ရွက်ပုံနည်းလမ်းနှင့် အတွေးများသည် သင့်လျော်သည်၊ ကြည့်ကောင်းသည်ဟု သင် ယခင်က တွေးထင်ပြီး အကြောင်းပြချက်ရှိခဲ့သလော။ (ရှိခဲ့ပါသည်။) ဤဆိုးယုတ်သော အတွေးများနှင့် သဘောတရားများသည် လူတို့၏ အတွေးများ၊ ရှုထောင့်အမြင်များ၊ ပြုမူကျင့်ကြံမှုနှင့် ဆောင်ရွက်ပုံနည်းလမ်းများအပြင်၊ ၎င်းတို့၏ အမျိုးမျိုးသော အခြေအနေများကို လမ်းညွှန်လျက်၊ လူတို့၏ စိတ်နှလုံးများတွင် အဓိကဖြစ်သော နေရာတစ်ခုကို ယူလေသည်။ ထို့ကြောင့် လူတို့သည် သမ္မာတရားကို နားလည်နိုင်ကြသလော။ လုံးဝ နားမလည်နိုင်ကြပေ။ ဆန့်ကျင်ဘက်အနေဖြင့်၊ လူတို့သည် မှန်ကန်သည်ဟု မိမိတို့ တွေးထင်သည့်အရာများကို သမ္မာတရား ဖြစ်သည့်အလား လက်တွေ့လုပ်ဆောင်ကာ ကိုင်စွဲကြသည် မဟုတ်လော။ ဤအရာများသည် သမ္မာတရား ဖြစ်ပါက၊ ယင်းတို့ကို ဖက်တွယ်ခြင်းက အဘယ်ကြောင့် သင်၏ လက်တွေ့ကျသည့် ပြဿနာများကို မပြေလည်စေပါသနည်း။ ယင်းတို့ကို ဖက်တွယ်ခြင်းက ဘုရားသခင်ကို နှစ်ချီ သင် ယုံကြည်ပြီးလင့်ကစား၊ သင့်အထဲတွင် စစ်မှန်သော ပြောင်းလဲမှုတစ်ခုကို မဖြစ်ပေါ်စေပါသနည်း။ စာတန်ထံမှလာသည့် ဤအတွေးအခေါ်များကို ပိုင်းခြားသိမြင်ရန် သင်သည် အဘယ်ကြောင့် ဘုရားနှုတ်ကပတ်တော်များကို အသုံးမပြုနိုင်ရသနည်း။ သင်သည် ဤဆိုးယုတ်သော အတွေးအခေါ်များကို သမ္မာတရား ဖြစ်သည့်အလား စွဲကိုင်နေသေးသလော။ သင်သည် အမှန်တကယ် ချင့်ချိန်နိုင်စွမ်းရှိပါက၊ ပြဿနာများ၏ ရင်းမြစ်ကို သင် တွေ့ရှိပြီး ဖြစ်သည်မဟုတ်လော။ သင် စွဲကိုင်နေသည့်အရာသည် လုံးဝ သမ္မာတရား မဟုတ်သောကြောင့်၊ ထို့ထက် ဆိုးယုတ်သော အတွေးမှားများနှင့် အတွေးအခေါ်များ ဖြစ်သောကြောင့်၊ ယင်းမှာ ပြဿနာ တည်သည့်နေရာ ဖြစ်သည်။ သင်တို့အားလုံးသည် မိမိတို့ကိုယ်ကို ဆန်းစစ်ကာ စိစစ်ရန် ဤလမ်းကြောင်းကို လျှောက်သင့်ကြ၏။ သင့်အတွင်းရှိ မည်သည့်အရာများသည် သင် ခိုင်လုံသည့်အကြောင်းပြချက်ရှိသည့်အရာများ၊ ဘဝပေးအသိနှင့် လောကီ ဉာဏ်ပညာတို့နှင့် ကိုက်ညီသည့်အရာများ၊ သင် တင်ပြဆွေးနွေး၍ရသည့် အရာများ၊ သင်၏ စိတ်နှလုံးတွင် သမ္မာတရားအဖြစ် သင် သဘောထားနှင့်ပြီးဖြစ်သည့်၊ ဖောက်ပြန်ပျက်စီးသော စိတ်သဘောထားများဟု သင် မထင်မှတ်သည့် မမှန်ကန်သော အတွေးများ၊ ရှုထောင့်အမြင်များ၊ ဆောင်ရွက်ပုံနည်းလမ်းများနှင့် အခြေခံအုတ်မြစ်များဖြစ်သည်ကို ကြည့်လော့။ ဤအရာများကို ဆက်လက် ဖော်ထုတ်လော့။ နောက်ထပ် များစွာရှိသေး၏။ ဤဖောက်ပြန်ပျက်စီးပြီး အပျက်သဘောဆောင်သော အရာများအားလုံးကို သင် ဖော်ထုတ်လျှင်၊ ချင့်ချိန်နိုင်စွမ်းရှိကာ ထိုအရာများကို စွန့်လွှတ်နိုင်သည်အထိ စိတ်ဖြာလေ့လာဆွေးနွေးလော့။ ထို့နောက်တွင် သင်၏ ဖောက်ပြန်ပျက်စီးသော စိတ်သဘောထားများသည် အလွယ်တကူ ပြေလည်သွားလိမ့်မည်ဖြစ်ပြီး၊ သင် သန့်စင်ခြင်း ခံရနိုင်လိမ့်မည်။

ယခင်က ဥပမာကို ပြန်သွားကြစို့။ ပန်းချီဆရာက ၎င်းတို့၏ အလုပ်အပေါ် အခြားသူများ၏ အကဲဖြတ်ချက်ကို ကြားသည့်အခါ၊ နှစ်ခုလုံးက လူ့သဘာဝနှင့် ဆင်ခြင်တုံတရားရှိသည့် အပြုအမူနှင့် ပွင့်အံထွက်မှုများနှင့်ပတ်သက်၍ မည်သည့် တုံ့ပြန်မှုမျိုးသည် မှန်ကန်သည့် တုံ့ပြန်မှုဖြစ်သနည်း။ ၎င်းတို့ မှန်သည်ဟု တွေးသည်ဖြစ်စေ၊ မှားသည်ဟု တွေးသည်ဖြစ်စေ၊ လူတို့အတွင်းရှိ ထိုအတွေးများအားလုံးသည် စာတန်ထံမှလာသည်၊ ၎င်းတို့၏ ဖောက်ပြန်ပျက်စီးသော စိတ်သဘောထားမှ လာသည်ဟု ယခုတင် ငါပြောခဲ့၏။ ထိုအတွေးများသည် မမှန်ကန်သကဲ့သို့ သမ္မာတရား မဟုတ်ပေ။ မည်သို့ပင် မှန်ကန်စွာ သင် တွေးသည်ဖြစ်စေ၊ သင်၏ အတွေးများကို အခြားသူများက လက်ခံသည်ဟု သင် မည်မျှစဉ်းစားသည်ဖြစ်စေ၊ ထိုအတွေးများသည် သမ္မာတရားမှ မလာပေ။ ထိုအရာများသည် သမ္မာတရားစစ်မှန်မှု၏ ထုတ်ဖော်မှုများ သို့မဟုတ် အသက်ရှင်နေထိုင်ခြင်း မဟုတ်သကဲ့သို့ ဘုရားအလိုတော်နှင့်လည်း မကိုက်ညီပေ။ ထို့ကြောင့် ဤကိစ္စရပ်ကို ဆင်ခြင်တုံတရား၊ လူ့သဘာဝတို့နှင့်အတူ သင် မည်သို့ အမှန်တကယ် သဘောထားသင့်သနည်း။ ပထမဦးစွာ၊ အခြားသူများ သင့်ကိုပေးသည့် ချီးမွမ်းစကားများနှင့်ပတ်သက်၍ ကိုယ့်ကိုယ်ကိုယ် ဟုတ်လှပြီဟု ဘဝင်ခိုက်သော ခံစားချက်များ မရှိနှင့်။ ယင်းမှာ အခြေအနေတစ်မျိုး ဖြစ်သည်။ ထို့အပြင်၊ ရက်စက်သည့် သို့မဟုတ် လက်တုံ့ပြန်တတ်သည့် စိတ်နေစိတ်ထားတစ်ခု ရှိရန်မဆိုထားနှင့်၊ သင်နှင့်ပတ်သက်၍ အခြားသူများပြောသည့် မကောင်းသောအရာများကို မငြင်းနှင့် သို့မဟုတ် မစက်ဆုပ်နှင့်။ ၎င်းတို့က သင့်ကို ချီးမွမ်းသည်ဖြစ်စေ၊ မချီးမွမ်းသည်ဖြစ်စေ၊ သို့မဟုတ် သင့်အကြောင်း မကောင်းသည့်အရာများ ပြောနေကြသည်ဖြစ်စေ၊ သင့်စိတ်နှလုံးတွင် မှန်ကန်သည့် သဘောထား ရှိရမည်။ မည်သည့်သဘောထားမျိုးနည်း။ ပထမဆုံး၊ သင် တည်ငြိမ်မြဲတည်ငြိမ်ပြီးနောက် ၎င်းတို့ထံ၊ “ပန်းချီဆွဲခြင်းသည် ကျွန်ုပ်အတွက် အပျော်တမ်း ဝါသနာတစ်ခုသာ ဖြစ်ပါသည်။ ကျွန်ုပ်၏ ကျွမ်းကျင်မှုအဆင့်ကို ကျွန်ုပ် သိပါသည်။ သင် မည်သည့်အရာ ပြောသည်ဖြစ်စေ၊ သင့်ကို မှန်ကန်စွာ ကျွန်ုပ် ဆက်ဆံနိုင်သည်။ ပန်းချီဆွဲခြင်း အကြောင်း မဆွေးနွေးကြစို့နှင့်။ ကျွန်ုပ် စိတ်မဝင်စားပါ။ ကျွန်ုပ် စိတ်ဝင်စားသည်မှာ ကျွန်ုပ် သဘောမပေါက်သေးသည့်၊ သတိမပြုမိသည့် ဖောက်ပြန်ပျက်စီးသော စိတ်သဘောထားများနှင့်ဆိုင်သည့် ထုတ်ဖော်မှုများ မည်သည့်နေရာတွင် ကျွန်ုပ်၌ရှိသည်ကို ပြောပြနိုင်မလားဆိုသည့်အရာ ဖြစ်သည်။ ဤကိစ္စရပ်များကို မိတ်သဟာယပြုကာ စုံစမ်းစစ်ဆေးကြပါစို့။ ကျွန်ုပ်တို့၏ အသက်ဝင်ရောက်မှုတွင် ကြီးထွားမှုကို နှစ်ယောက်လုံး တွေ့ကြုံပြီး၊ သာ၍ နက်ရှိုင်းသည့် ဝင်ရောက်မှု ရှိကြပါစို့။ ယင်းသည် အလွန်ကောင်းပေမည်။ အပြင်ပန်း ကိစ္စများကို ဆွေးနွေးရန်မှာ အဘယ် အသုံးဝင်ပါသနည်း။ ယင်းက လူတစ်ဦးအား မိမိတာဝန်ကို ကောင်းစွာ လုပ်ဆောင်ရန် မကူညီနိုင်ပါ။ ကျွန်ုပ်၏ ပန်းချီဆွဲခြင်းက ကောင်းသည်၊ သို့မဟုတ် ဆိုးသည်ဟု သင် ပြောသည်ဖြစ်စေ၊ ကျွန်ုပ် တကယ် ဂရုမစိုက်ပါ။ ကျွန်ုပ်၏ ပန်းချီဆွဲခြင်းကို သင် ချီးမွမ်းပါက၊ သင်သည် ဖုံးကွယ်ထားသည့် ရည်ရွယ်ချက်တစ်ခု ရှိကောင်းရှိမည် မဟုတ်ပါလား။ သင့်အတွက် တစ်စုံတစ်ရာ လုပ်ဆောင်စေရန် ကျွန်ုပ်ကို သင် အသုံးပြုချင်သည်များ ဖြစ်နိုင်မည်မဟုတ်ပါလား။ ကိစ္စရပ်တစ်ခု သင့်အား ကူညီကိုင်တွယ်စေလိုပါက၊ ကျွန်ုပ် တတ်နိုင်သည့်အရာနှင့် အခမဲ့ ကူညီပါမည်။ ကျွန်ုပ် မကူညီနိုင်ပါက၊ သင့်ကို အကြံအချို့ ပေးနိုင်ပါသည်။ ကျွန်ုပ်နှင့် ဤသို့ ဆက်ဆံရန် မလိုအပ်ပါ။ ထိုအရာသည် သူတော်ကောင်းယောင်ဆောင်ခြင်းဖြစ်ပြီး၊ ကျွန်ုပ်ကို စက်ဆုပ်ကာ အော်ဂလီဆန်စေသည်။ ကျွန်ုပ်၏ ပန်းချီဆွဲခြင်းက မကောင်းဟု သင် ပြောပါက၊ ကျွန်ုပ်ကို စုံစမ်းနှောင့်ယှက်ပြီး စုံစမ်းခြင်းထဲသို့ ကျရောက်စေရန် သင် ကြိုးပမ်းနေခြင်း ဖြစ်ပါသလား။ ကျွန်ုပ်ကို သင် တဇောက်ကန်းဖြစ်စေချင်ပြီးနောက် သင့်ကို လက်တုံ့ပြန်ကာ ဝေဖန်ထိုးနှက်စေချင်ပါသလား။ ယင်းကို ကျွန်ုပ် လုပ်ဆောင်မည်မဟုတ်ပါ။ ကျွန်ုပ်သည် သိပ်မအပါ။ စာတန်၏ လှည့်စားခြင်းကို ကျွန်ုပ် ခံမည်မဟုတ်ပါ”ဟု ပြောရမည်။ ထိုသို့သော သဘောထားကို သင် မည်သို့ တွေးထင်သနည်း။ (ကောင်းပါသည်။) ဤဆောင်ရွက်ပုံနည်းလမ်းကို မည်သို့ခေါ်ဆိုသနည်း။ စာတန်ကို ပြန်တိုက်ခြင်းဟု ခေါ်သည်။ သမ္မာတရား မလိုက်စားသော လူအချို့သည် မည်သည့်အရာမျှ လုပ်စရာမရှိသကဲ့သို့ အချည်းနှီးသော စကားမျိုးစုံကို ပြောဆိုကြ၏။ “အာ၊ သင်၏ ယခင်က အလုပ်အကိုင်သည် အလွန်ဖြစ်ထွန်းခဲ့သည်၊ တစ်စုံတစ်ဦးကို အားကျစေလောက်သည်။” “အာ၊ သင် မည်မျှ လှသည်ကို ကြည့်ပါ။ သင်၏ မျက်နှာသည် ကောင်းသော ကံ၏ သရုပ်သကန်ဖြစ်သည်။” မည်သူ တန်ခိုးအာဏာရှိသည်၊ မည်သူက ရုပ်ရှိသည်၊ သို့မဟုတ် မည်သူက ၎င်းတို့အတွက် အသုံးဝင်မှုအချို့ ရှိမည်ဆိုသည်ကို မြင်အောင် ၎င်းတို့ ကြည့်ပြီးနောက် ထိုသူတို့ကို စဉ်ဆက်မပြတ် နီးနီးကပ်ကပ် ဖက်တွယ်သည်၊ မြှောက်ပင့်၊ ချီးမွမ်းကာ ၎င်းတို့အပေါ် မျက်နှာလိုမျက်နှာရ လုပ်ကြလေသည်။ ၎င်းတို့သည် လူကြားထဲပြောမကောင်းသော မိမိတို့ကိုယ်ပိုင် ကြံရွယ်ချက်များနှင့် ဆန္ဒများကို ဖြည့်ဆည်းရန် စက်ဆုပ်ဖွယ်၊ အရှက်မဲ့သော နည်းလမ်းမျိုးစုံကို အသုံးပြုကြသည်။ ဤသည်မှာ စက်ဆုပ်ဖွယ်ဖြစ်သည် မဟုတ်လော။ (ဟုတ်ပါသည်။) သို့ဆိုလျှင် သင်သည် ဤလူစားမျိုးနှင့် ဆုံရသည့်အခါ မည်သို့ ဆက်ဆံသင့်သနည်း။ သွားတစ်ချောင်းအတွက် သွားတစ်ချောင်း၊ မျက်လုံးတစ်လုံးအတွက် မျက်လုံးတစ်လုံးဟု လုပ်ဆောင်ရန် မှန်ကန်ပါသလော။ (မမှန်ပါ။) သင့်တွင် အချိန်မရှိပါက၊ ၎င်းတို့ကို ပြန်တိုက်ခိုက်ပြီး အရှက်ရစေရန် စကားအနည်းငယ်ကိုသာ ပြောလော့။ သင်က၊ “သင် အဘယ်သို့ဖြစ်ပြီး အလွန် ငြီးငွေ့နေရသနည်း။ အာရုံစိုက်စရာ ကိစ္စတစ်ခုတလေ မရှိပါသလား။ ထိုသို့သော အရာများနှင့်ပတ်သက်၍ အတင်းပြောရန်မှာ မည်သည့် အသုံးဝင်မှု ရှိပါသနည်း”ဟု ပြောနိုင်သည်။ ၎င်းတို့၏ မြှောင့်ပင့်နေသည့် စကားများသည် အလွန် အပေါ်ယံဆန်ပြီး အော်ဂလီဆန်စရာဖြစ်သည်ဟု သင် ထင်ပါက၊ သင် နားမထောင်ချင်သကဲ့သို့ ရှည်ရှည်ဝေးဝေး စကားပြောရန် အချိန်မရှိပါက၊ ဤစာကြောင်းအနည်းငယ်ဖြင့် တုံ့ပြန်ပြောဆိုပြီး အပြီးသတ်လိုက်လော့။ သင်၌ အချိန်ရှိပါက၊ ၎င်းတို့နှင့်အတူ မိတ်သဟာယပြုလော့။ ဤနေရာတွင် မိတ်သဟာယကို ပြောဆိုသည့်အခါ၊ ဖောက်ပြန်ပျက်စီးသော စိတ်သဘောထား မရှိ၊ တဇောက်ကန်းဖြစ်ခြင်း သို့မဟုတ် ဗီဇအရဖြစ်ခြင်းမရှိ၊ ဝေဖန်ထိုးနှက်ခြင်း သို့မဟုတ် လက်တုံ့ပြန်ခြင်း မရှိ၊ အမုန်းမရှိသကဲ့သို့ လူတို့ စက်ဆုပ်သည့် အရာတစ်ခုမျှ မရှိပေ။ သင့်ထံမှ ထုတ်ဖော်သည့်အရာများသည် ပုံမှန် လူ့သဘာဝနှင့် ကိုက်ညီရမည်၊ အသိစိတ်၊ ဆင်ခြင်တုံတရားနှင့် ကိုက်ညီရမည်၊ သမ္မာတရား စစ်မှန်မှု ရှိရမည်၊ အခြားသူများကို ကူညီနိုင်ရမည်ဖြစ်ပြီး အခြားသူများအတွက် အပြုသဘောဆောင်ကာ အကျိုးပြုရမည် ဖြစ်သည်။ ဤအရာအားလုံးသည် အပြုသဘောဆောင်သော ထုတ်ဖော်မှုများ ဖြစ်သည်။ သို့ဆိုလျှင် မည်သည့်အရာများသည် အပျက်သဘောဆောင်သော ထုတ်ဖော်မှုများ ဖြစ်သနည်း။ ထိုအရာများကို ပေါင်းရုံးရန် ကြိုးစားလော့။ (လက်တုံ့ပြန်ခြင်း၊ ဝေဖန်ထိုးနှက်ခြင်း၊ သွားအတွက် အသွားကိုလုပ်ခြင်း။) လက်တုံ့ပြန်ခြင်း၊ ဝေဖန်ထိုးနှက်ခြင်း၊ သွားအတွက် သွား၊ မျက်လုံးအတွက် မျက်လုံးတစ်လုံး လုပ်ခြင်းနှင့် အစဉ်အလာအားဖြင့် မှန်ကန်သည်ဟု လူတို့ တွေးထင်သည့် စိတ်ကူးများ ဖြစ်သည်။ “သင် လုပ်သည့်အတိုင်း ပြန်ခံရခြင်း ဖြစ်သည်”ဆိုသည်နှင့် “ကျွန်ုပ်သည် ဖြောင့်မတ်တည်ကြည်သည့် လူကြီးလူကောင်းတစ်ဦး ဖြစ်ချင်သည်၊ စက်ဆုပ်ဖွယ်ကောင်းသော လူတစ်ဦး သို့မဟုတ် ကြောင်သူတော်တစ်ဦး မဖြစ်ချင်ပါ”ဆိုသည်တို့ ဖြစ်သည်။ မှန်သည်ဟု လူတို့ တွေးထင်သည့် ဤအရာများသည် သမ္မာတရားနှင့် ကိုက်ညီသလော။ (မကိုက်ညီပါ။) ဤအရာများသည် စုံစမ်းစစ်ဆေးထိုက်၏။ ရိုးရှင်း၊ ရှင်းလင်းကာ တစ်ချက်ကြည့်ရုံမျှဖြင့် သိမြင်ရန် လွယ်ကူသည့် ထိုအရာများသည် ပိုင်းခြားသိမြင်ရန် အနည်းငယ် သာ၍ လွယ်ကူပေသည်။ လူအများစုက မမြင်နိုင်သည့် အရာများ၊ မှန်ကန်ပြီး ကောင်းမွန်သည်ဟု လူများစွာတွေးထင်သည့် အရာများအတွက်မူ၊ ထိုအရာများကို လူတို့က ပိုင်းခြားသိမြင်ခြင်း မရှိသောကြောင့်၊ ထိုအရာများကို သမ္မာတရား ဖြစ်သည့်အလား သဘောထားပြီး ထိန်းသိမ်းရန် ၎င်းတို့အတွက် လွယ်ကူပေသည်။ ထိုအရာများကို ထိန်းသိမ်းရာတွင်၊ ၎င်းတို့ အသက်ရှင်နေထိုင်သည့် အရာသည် သမ္မာတရား စစ်မှန်မှုနှင့် ပုံမှန် လူ့သဘာဝဖြစ်သည်ဟု လူတို့က တွေးထင်ကြလေသည်။ ၎င်းတို့ ပြီးပြည့်စုံပုံ၊ ကောင်းမွန်ပုံ၊ တရားမျှတပြီး ဂုဏ်အသရေရှိပုံ၊ ပွင့်လင်းပြီး ရိုးသားပုံကို ၎င်းတို့ တွေးကြသည်။ တဇောက်ကန်း၊ သဘာဝကျသည့်၊ သွေးသားဖြစ်သည့်၊ လူ့ကျင့်ဝတ်နှင့်ဆိုင်ပြီး အကျင့်သိက္ခာရှိသော ထိုအရာများကို သမ္မာတရား၏ စစ်မှန်မှု ဖြစ်သည့်အလား အသက်ရှင်နေထိုင်ကာ သမ္မာတရားနှင့် အစားထိုးခြင်းသည် လူအများစု ကျူးလွန်တတ်လေ့ရှိသော အမှားတစ်ခုဖြစ်သည်မှာ ဘုရားသခင်ကို နှစ်များစွာ ယုံကြည်ပြီးဖြစ်သောသူများပင် ထိုအရာကို မပိုင်းခြားမသိမြင်နိုင်ချေ။ ဘုရားသခင်ကို ယုံကြည်သူတိုင်းနီးပါး ဤအဆင့်ကို ဖြတ်သန်းရမည်ဖြစ်ပြီး၊ သမ္မာတရားကို လိုက်စားသောသူတို့သာ ဤမှားယွင်းသည့် စိတ်ကူးကို လွတ်မြောက်နိုင်ပေသည်။ ထို့ကြောင့် တဇောက်ကန်းဖြစ်ခြင်းနှင့် ဗီဇအရဖြစ်ခြင်းတို့မှ လာသည့် ဤအရာများကို လူတို့ သတိပြုမိကာ ထဲထဲဝင်ဝင် စုံစမ်းစစ်ဆေးရမည်။ ဤအရာများကို ၎င်းတို့ ရိပ်စားမိကာ ဖြေရှင်းနိုင်ပါက သင့်ထံမှ ပုံမှန် ထုတ်ဖော်လာသည့် အရာများထဲမှ အချို့သည် သမ္မာတရား စစ်မှန်မှုနှင့် ကိုက်ညီသွားလိမ့်မည်။ သမ္မာတရားကို လက်တွေ့လုပ်ဆောင်ခြင်းအား ပုံမှန် လူ့သဘာဝဖြင့် စွမ်းဆောင်ရရှိနိုင်ပေသည်။ သမ္မာတရားကို လက်တွေ့လုပ်ဆောင်ခြင်းသည် တစ်စုံတစ်ဦးက အသိစိတ်နှင့် ဆင်ခြင်တုံတရားရှိကြောင်း သက်သေပြသည့် တစ်ခုတည်းသော စံနှုန်း ဖြစ်သည်။ သမ္မာတရား မည်မျှ ၎င်းတို့ လက်တွေ့လုပ်ဆောင်သည်ဖြစ်စေ၊ အားလုံး အပြုသဘောဆောင်၏။ တဇောက်ကန်းဖြစ်ခြင်းဖြင့် ပြုမူဆောင်ရွက်ခြင်း မဆိုထားနှင့်၊ ဖောက်ပြန်ပျက်စီးသော စိတ်သဘောထားတစ်ခုပင် လုံးဝ မဟုတ်ပေ။ တစ်စုံတစ်ဦးက သင့်ကို ယခင်က ထိခိုက်နာကျင်စေပြီး၊ သင်သည် ၎င်းတို့ကို ထိုနည်းတူ ဆက်ဆံပါက၊ ဤသည်မှာ သမ္မာတရား စည်းမျဉ်းများနှင့် ကိုက်ညီသလော။ ၎င်းတို့က သင့်ကို ထိခိုက်နာကျင်စေသောကြောင့်၊ အလွန်ဆိုးရွားစွာ ထိခိုက်နာကျင်စေသောကြောင့်၊ ဘာသာတရားမရှိသူများအတိုင်း ဘယ်နည်းနှင့်ရရ ၎င်းတို့ကို လက်တုံ့ပြန်ပြီး အပြစ်ပေးရန် သင် ကြိုးစားပါက၊ ဤသည်မှာ မျှတပြီး ကြောင်းကျိုးဆီလျော်ကာ ဝေဖန်စရာ မည်သည့်အရာမျှမရှိပေ။ သို့သော် ဤသည်မှာ မည်သည့် ဆောင်ရွက်ပုံနည်းလမ်းမျိုး ဖြစ်ပါသနည်း။ ဤသည်မှာ တဇောက်ကန်းဖြစ်ခြင်း ဖြစ်သည်။ ၎င်းတို့က သင့်ကို နာကျင်စေသည်၊ ထိုဆောင်ရွက်ပုံနည်းလမ်းသည် ဖောက်ပြန်ပျက်စီး ဆိုးယုတ်သည့် သဘာဝ ထုတ်ဖော်ခြင်းဖြစ်သော်လည်း၊ သင်သည် ၎င်းတို့ကို လက်တုံ့ပြန်ပါက၊ သင်၏ ဆောင်ရွက်ပုံနည်းလမ်းသည် ၎င်းတို့နှင့် တူညီသည် မဟုတ်လော။ သင်၏ လက်တုံ့ပြန်ခြင်း နောက်ကွယ်ရှိ စိတ်နေစိတ်ထား၊ စမှတ်နှင့် အရင်းအမြစ်တို့သည် ၎င်းတို့နှင့် အတူတူပင် ဖြစ်သည်။ ကွာခြားမှု မရှိပေ။ ထို့ကြောင့် သင့်လုပ်ရပ်၏ အကျင့်စရိုက်သည် ဧကန်မုချ တဇောက်ကန်းဖြစ်သည်၊ ဗီဇအရဖြစ်ပြီး ဆိုးယုတ်လေသည်။ ထိုအရာသည် ဆိုးယုတ်ပြီး တဇောက်ကန်းဖြစ်သည်ကို မြင်ရသည်နှင့်အမျှ၊ သင်၏ ဤဆောင်ရွက်ပုံနည်းလမ်းကို သင် ပြောင်းလဲသင့်သည် မဟုတ်လော။ သင့်လုပ်ရပ်များနောက်ကွယ်ရှိ အရင်းအမြစ်၊ ကြံရွယ်ချက်များနှင့် လှုံ့ဆော်မှုတို့သည် ပြောင်းလဲသင့်သည် မဟုတ်လော။ (ပြောင်းလဲသင့်ပါသည်။) ထိုအရာများကို သင် မည်သို့ ပြောင်းလဲသနည်း။ သင့်ထံ ဖြစ်ပျက်သည့် အရာသည် သေးငယ်သည့်အရာတစ်ခု ဖြစ်လျှင်၊ ထိုအရာက သင့်ကို မသက်မသာဖြစ်စေသော်လည်း သင်၏ ကိုယ်ပိုင် အကျိုးစီးပွားများကို ထိခိုက်ခြင်းမရှိသည့်အခါ သို့မဟုတ် သင့်ကို ဆိုးရွားစွာ မနာကျင်စေသည့်အခါ သို့မဟုတ် ထိုအရာကို သင့်အား မမုန်းတီးစေသည့်အခါ၊ သို့မဟုတ် လက်တုံ့ပြန်ရန် သင့်ဘဝကို မစွန့်စားစေသည့်အခါ၊ တဇောက်ကန်းဖြစ်ခြင်းအပေါ် မှီခိုခြင်းမရှိဘဲ သင်၏ အမုန်းတရားကို သင် စွန့်နိုင်ပေသည်။ ထို့ထက် ဤကိစ္စရပ်ကို မှန်ကန်စွာနှင့် တည်ငြိမ်စွာ ကိုင်တွယ်ရန် သင်၏ ဆင်ခြင်တုံတရားနှင့် လူ့သဘာဝတို့အပေါ် သင် မှီခိုအားကိုးနိုင်ပေသည်။ သင်၏ အဆင့်တူ ပုဂ္ဂိုလ်ထံ ဤကိစ္စရပ်ကို ပွင့်လင်းစွာနှင့် ရိုးသားစစ်မှန်စွာ သင် ရှင်းပြနိုင်ပြီး သင်၏ အမုန်းတရားကို ဖြေရှင်းနိုင်သည်။ သို့ရာတွင်၊ ဤအမုန်းတရားက အလွန် နက်ရှိုင်းသည်မှာ သင်သည် လက်တုံ့ပြန်လိုကာ ခါးသီးသည့် အမုန်းတရားကို ခံစားရသည်အထိ ဖြစ်ပါက၊ စိတ်ရှည်ခြင်းကို သင် ကျင့်သုံးနိုင်သေးသလော။ သင်သည် တဇောက်ကန်းဖြစ်ခြင်းအပေါ် မမှီခိုသကဲ့သို့ တည်ငြိမ်စွာဖြင့်၊ “ကျွန်ုပ်သည် စဉ်းစားချင့်ချိန်နိုင်ရမည်။ ကျွန်ုပ်၏ အသိစိတ်နှင့် ဆင်ခြင်တုံတရားတို့ဖြင့် အသက်ရှင်ပြီး၊ သမ္မာတရား စည်းမျဉ်းများဖြင့် အသက်ရှင်ရမည်။ မကောင်းမှုကို မကောင်းမှုဖြင့် ကျွန်ုပ် တုံ့ပြန်၍မရသကဲ့သို့၊ ကျွန်ုပ်၏ သက်သေခံချက်တွင် ခိုင်မာစွာ ရပ်တည်ကာ စာတန်ကို အရှက်ရစေရမည်”ဟု ပြောနိုင်သည်။ ဤသည်မှာ ကွဲပြားသည့် အခြေအနေတစ်ခု မဟုတ်လော။ (ဟုတ်ပါသည်။) အတိတ်ကာလတွင် မည်သည့် အခြေအနေမျိုးများ သင်တို့ ရှိခဲ့ကြသနည်း။ အခြားတစ်စုံတစ်ဦးက သင်၏ တစ်စုံတစ်ရာကို ခိုးယူလျှင် သို့မဟုတ် သင်၏ တစ်စုံတစ်ရာကို စားသောက်လျှင်၊ ဤသည်မှာ ကြီးမားသည့်၊ နက်ရှိုင်းသည့် အမုန်းတရားအချို့နှင့် မညီမျှပေ။ ထို့ကြောင့် သင်သည် ဤကိစ္စကြောင့် သင့်မျက်နှာ နီမြန်းခြင်း မရှိမချင်း ၎င်းတို့နှင့် သွားငြင်းခုံရန် လိုအပ်သည်ဟု သင် တွေးလိမ့်မည် မဟုတ်။ ထိုအရာသည် သင့်အောက်တွင်ရှိပြီး၊ မထိုက်တန်ပေ။ ဤအခြေအနေမျိုးတွင်၊ ထိုကိစ္စကို သင် နှိုင်းနှိုင်းချိန်ချိန် ကိုင်တွယ်နိုင်သည်။ ကိစ္စရပ်ကို နှိုင်းနှိုင်းချိန်ချိန် ကိုင်တွယ်နိုင်ခြင်းသည် သမ္မာတရားကို လက်တွေ့လုပ်ဆောင်ခြင်းနှင့် ညီမျှသလော။ ဤကိစ္စရပ်တွင် ထိုအရာသည် သမ္မာတရား စစ်မှန်မှုရှိခြင်းနှင့် ညီမျှသလော။ လုံးဝ မညီမျှပေ။ ဆင်ခြင်တုံတရားနှင့် သမ္မာတရားကို လက်တွေ့လုပ်ဆောင်ခြင်းတို့သည် သီးခြားဖြစ်သော အရာနှစ်ခု ဖြစ်သည်။ သင့်ကို အထူးသဖြင့် ဒေါသထွက်စေသည့် တစ်စုံတစ်ရာကို သင် ကြုံရသော်လည်း၊ သင့်ထံမှ တဇောက်ကန်းဖြစ်ခြင်း သို့မဟုတ် ဖောက်ပြန်ပျက်စီးခြင်းကို ထုတ်ဖော်ခွင့်မပေးဘဲ ထိုအရာကို သင်က နှိုင်းနှိုင်းချိန်ချိန်နှင့် တည်ငြိမ်စွာ ကိုင်တွယ်နိုင်ပါက၊ ဤအရာက သင့်အား သမ္မာတရားစည်းမျဉ်းများကို နားလည်ရန်နှင့် ထိုအရာကို ကိုင်တွယ်ဖြေရင်းရန် ဉာဏ်ပညာအပေါ် အမှီပြုရန် တောင်းဆိုပေသည်။ ထိုသို့သော အခြေအနေတစ်ခုတွင်၊ သင်သည် ဘုရားသခင်ထံ ဆုမတောင်း သို့မဟုတ် သမ္မာတရားကို မရှာဖွေပါက၊ တဇောက်ကန်းဖြစ်ခြင်း၊ ရက်စက်ကြမ်းကြုတ်မှုပင်လျှင် သင့်ထဲတွင် အလွယ်တကူ ထွက်ပေါ်လိမ့်မည်။ သင်သည် လူသား နည်းလမ်းများကိုသာ ခံယူရင်းနှင့် သင်၏ ကိုယ်ပိုင် နှစ်သက်မှုများအတိုင်း ထိုကိစ္စကို ကိုင်တွယ်ဖြေရှင်းရင်း၊ သမ္မာတရား ရှာဖွေခြင်းမရှိပါက၊ အယူဝါဒ အနည်းငယ်ကို ဟောပြောခြင်း သို့မဟုတ် ထိုင်ချကာ သင်၏ စိတ်နှလုံးကို ဖွင့်ချခြင်းအားဖြင့် ထိုအရာကို သင် မဖြေရှင်းနိုင်ပေ။ ထိုမျှ မရိုးရှင်းပေ။

ယခု ငါတို့ မိတ်သဟာယပြုနေသည့်အရာအားလုံးသည် လူတို့၏ ဖောက်ပြန်ပျက်စီးသော စိတ်သဘောထားများ၊ ဖောက်ပြန်ပျက်စီးသော သဘာဝများနှင့်ဆိုင်သည့် ပြဿနာများကို ထည့်သွင်းဖော်ပြ၏။ လူအချို့သည် ရိုးရှင်း၊ ဖြောင့်မတ်သည့် ပင်ကိုစရိုက်တစ်ခုဖြင့် မွေးဖွားကြသည်။ အခြားသူများက ၎င်းတို့၏ အကျိုးစီးပွားများကို ဆုံးရှုံးမှုများ ဖြစ်စေသည့်အခါ၊ သို့မဟုတ် ၎င်းတို့အဖို့ နှစ်လိုဖွယ်မရှိသည့် တစ်စုံတစ်ရာကို ပြောကြသည့်အခါ အရေးမကြီးဟန် ရယ်ပစ်ပြီး လျစ်လျူရှုထားလိုက်ကြသည်။ လူအချို့မှာ သဘောထားသေးကြပြီး ၎င်းတို့ ဘဝတစ်လျှောက် အဃာတထားလျက် လျစ်လျူမရှုထားနိုင်ကြချေ။ ဤလူနှစ်မျိုးထဲတွင် မည်သည်က ဖောက်ပြန်ပျက်စီးသော စိတ်သဘောထား ရှိသနည်း။ အမှန်တွင် ၎င်းတို့နှစ်မျိုးလုံးတွင် ရှိကြ၏။ ၎င်းတို့၏ သဘာဝ ပင်ကိုစရိုက်က ကွဲပြားခြင်းသာ ဖြစ်သည်။ ပင်ကိုစရိုက်သည် လူတစ်ဦး၏ ဖောက်ပြန်ပျက်စီးသော စိတ်သဘောထားကို မလွှမ်းမိုးနိုင်သကဲ့သို့ ပင်ကိုစရိုက်က ၎င်းတို့၏ ဖောက်ပြန်ပျက်စီးသော စိတ်သဘောထား နက်ရှိုင်းမှုကိုလည်း အဆုံးအဖြတ်မပေးပေ။ လူတို့၏ ကြီးပြင်းလာရခြင်း၊ ပညာရေးနှင့် မိသားစု အခြေအနေများက ၎င်းတို့၏ ဖောက်ပြန်ပျက်စီးသော စိတ်သဘောထား နက်ရှိုင်းမှုကို အဆုံးအဖြတ်မပေးပေ။ သို့ဆိုလျှင် ထိုအရာသည် လူတို့ လေ့လာသည့်အရာများနှင့် ဆက်နွှယ်သလော။ လူအချို့က “ကျွန်ုပ်သည် စာပေကို လေ့လာခဲ့ပြီး စာအုပ်များစွာ ဖတ်ခဲ့သည်။ ကျွန်ုပ်တွင် ရသဂုဏ်ကောင်းရှိပြီး ယဉ်ကျေးသည်။ ထို့ကြောင့် ကျွန်ုပ်၏ မိမိကိုယ်ကို ထိန်းချုပ်နိုင်စွမ်းသည် အခြားသူများထက် အားကောင်းသည်၊ လူတို့အပေါ် ကျွန်ုပ်၏ သိနားလည်မှုသည် အခြားသူများထက် ကြီးမားပြီး ကျွန်ုပ်သည် အခြားသူများထက် သဘောထား ကြီးပါသည်။ အမှုအရာများကို ကျွန်ုပ် ကြုံရသည့်အခါ ဖြေရှင်းရန် နည်းလမ်းရှိသောကြောင့် ကျွန်ုပ်၏ ဖောက်ပြန်ပျက်စီးသော စိတ်သဘောထားသည် သိပ်နက်ရှိုင်းကောင်း နက်ရှိုင်းမည် မဟုတ်ပါ”ဟု ဆိုကြသည်။ လူအချို့က “ဂီတကို ကျွန်ုပ် လေ့လာခဲ့သည်။ ထို့ကြောင့် ကျွန်ုပ်သည် အထူး ပါရမီရှင်တစ်ဦး ဖြစ်သည်။ ဂီတက လူတို့၏ စိတ်ဝိညာဉ်များကို တက်ကြွစေပြီး သန့်စင်စေသည်။ ဂီတ သင်္ကေတတစ်ခုစီက လူတစ်ဦး၏ စိတ်ဝိညာဉ်ကို သက်ရောက်သည်နှင့်အမျှ ၎င်းတို့၏ စိတ်ဝိညာဉ်သည် သန့်စင်ခံရပြီး ပြောင်းလဲသည်။ မတူကွဲပြားသော ဂီတကို နားထောင်ခြင်းသည် လူတို့ကို စိတ်အခြေအနေအမျိုးမျိုး ဖြစ်စေပြီး မတူကွဲပြားသော စိတ်နေစိတ်ထားများ ဖြစ်စေသည်။ ကျွန်ုပ်သည် အပျက်သဘောဆောင်သော စိတ်နေစိတ်ထားတစ်ခုတွင် ရှိသည့်အခါ ဖြေရှင်းရန် ဂီတကို နားထောင်သောကြောင့် တေးဂီတကို နားထောင်သည်နှင့်အမျှ ကျွန်ုပ်၏ ဖောက်ပြန်ပျက်စီးသော စိတ်သဘောထားက တဖြည်းဖြည်း အားနည်းသွားသည်။ ကျွန်ုပ်၏ ဂီတဆိုင်ရာ စွမ်းရည်တိုးတက်သည်နှင့်အမျှ ကျွန်ုပ်၏ ဖောက်ပြန်ပျက်စီးသော သဘာဝလည်း တဖြည်းဖြည်း ပြေလည်သွားပါသည်”ဟု ဆိုကြသည်။ သီချင်းသီဆိုကြသည့် လူအချို့က “သာယာသော သီချင်းများသည် လူတို့၏ စိတ်ဝိညာဉ်များထံ ပျော်ရွှင်မှု ဆောင်ကြဉ်းပေးနိုင်သည်။ ကျွန်ုပ် သီချင်းဆိုလေ၊ ကျွန်ုပ်၏ အသံက သာ၍ ကောင်းလေဖြစ်သည်။ ကျွန်ုပ်၏ သီချင်းသီဆိုသည့် အစွမ်းက သာ၍ ကောင်းလေဖြစ်ပြီး ကျွန်ုပ် သာ၍ ပညာရှင်ပီသလာလေဖြစ်သည်။ ထို့နောက် ထိုအရာက ကျွန်ုပ်၏ အခြေအနေကို တိုးတက်စေပါသည်။ ကျွန်ုပ်၏ အခြေအနေ သာ၍ ကောင်းသည်ထက်ကောင်းလာသည်နှင့်အမျှ ကျွန်ုပ်၏ ဖောက်ပြန်ပျက်စီးသော စိတ်သဘောထားသည် သာ၍ သေးငယ်သည်ထက် သေးငယ်လာလိမ့်မည် မဟုတ်ပါလား”ဟု ဆိုကြသည်။ ဤသို့ဖြစ်သည်ဟု သင်ထင်သလော။ (မထင်ပါ။) ထို့ကြောင့် လူများစွာတို့သည် ဖောက်ပြန်ပျက်စီးသော စိတ်သဘောထားအပေါ် ၎င်းတို့၏ အသိနှင့် နားလည်မှုတွင် မှားယွင်းသော စိတ်ကူးများ ရှိကြသည်။ ၎င်းတို့သည် သွန်သင်လေ့ကျင့်ပေးခြင်း အနည်းငယ် ရရှိကြပြီးသည့်အခါ ၎င်းတို့၏ ဖောက်ပြန်ပျက်စီးသော စိတ်သဘောထားက လျော့နည်းသွားသည်ဟု ထင်ကြသည်။ သာ၍ အသက်ကြီးသောလူအချို့ကပင် “ကျွန်ုပ် ငယ်ရွယ်ခဲ့ချိန်တွင် များစွာ ဆင်းရဲဒုက္ခခံခဲ့ပြီး ဘဝက အလွန်ရိုးရှင်းခဲ့သည်။ ငွေစုခြင်းကို ကျွန်ုပ် အာရုံစိုက်ခဲ့ပြီး ဖြုန်းတီးခြင်းကို အာရုံမစိုက်ခဲ့ပါ။ မည်သည့်အလုပ်ကို ကျွန်ုပ် လုပ်ခဲ့သည်ဖြစ်စေ ကျွန်ုပ် အလွန်သန့်ပြီး ကျွန်ုပ်စကားပြော ယဉ်ကျေးခဲ့သည်။ ကျွန်ုပ် ပွင့်လင်းစွာ စကားပြောပြီး မာယာကင်းသော လူတစ်ဦး ဖြစ်ခဲ့သည်။ ထို့ကြောင့် ကျွန်ုပ်တွင် ထိုမျှ ဖောက်ပြန်ပျက်စီးသော စိတ်သဘောထားများစွာ မရှိခဲ့ပါ။ အချို့သော လူငယ်များသည် မိမိတို့၏ လူမှုပတ်ဝန်ကျင်အားဖြင့် လွှမ်းမိုးခံရသည်။ သူတို့က ဆေးများ သုံးကြပြီး ဆိုးယုတ်သည့် ရေပန်းစားမှုများနောက် လိုက်ကြသည်။ လူမှု ဝန်းကျင်စရိုက်၏ ကူးစက်မှုကို ပြင်းထန်စွာ ခံရပြီး နက်ရှိုင်းစွာ ဖောက်ပြန်ပျက်စီးကြသည်”ဟု တွေးကြသည်။ ဖောက်ပြန်ပျက်စီးသည့် စိတ်သဘောထားများအပေါ် ဤမှားယွင်းပြီး အဓိပ္ပာယ်မဲ့သော နားလည်မှုများနှင့် အသိတို့သည် လူတို့အား ၎င်းတို့၏ ဖောက်ပြန်ပျက်စီးသော အနှစ်သာရနှင့် စာတန်ဆန်သော သဘာဝတို့နှင့် စပ်လျဉ်း၍ အမျိုးမျိုးသော ခံစားချက်များနှင့် တစ်ဖက်စောင်းနင်းအမြင်များ ရှိစေသည်။ ဤခံစားချက်များနှင့် တစ်ဖက်စောင်းနင်းအမြင်များသည် လူအများစုအား ၎င်းတို့အနေဖြင့် ဖောက်ပြန်ပျက်စီးသော စိတ်သဘောထား ရှိကြသော်လည်း၊ ၎င်းတို့ မာနထောင်လွှား၊ မိမိကိုယ်အမှန်မှတ်ယူကြပြီး ပုန်ကန်ကြသော်လည်း ၎င်းတို့၏ အပြုအမူအများစုက ကောင်းနေဆဲဖြစ်သည်ဟု ခံစားရစေသည်။ အထူးသဖြင့် လူတို့သည် စည်းမျဉ်းများကို လိုက်နာနိုင်ကြသည့်အခါ ပုံမှန်ဖြစ်သည့် စည်းကမ်းရှိသော ဝိညာဉ်ရေးရာ အသက်တာများရှိကြပြီး အချို့သော ဝိညာဉ်ရေးရာ အယူဝါဒများကို ပြောဆိုနိုင်သည့်အခါ ၎င်းတို့သည် ဘုရားသခင်ကို ယုံကြည်ခြင်းလမ်းကြောင်းပေါ်တွင် အောင်မြင်မှုများ ရှိကြကြောင်းနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများက အများစုမှာ ပြေလည်သွားပြီဖြစ်ကြောင်း သာ၍ပင် လက်ခံယုံကြည်သွားကြလေသည်။ မိမိတို့၏ အခြေအနေက သိပ်မဆိုးသည့်အခါ၊ မိမိတို့တာဝန်ကို လုပ်ဆောင်ရာတွင် အောင်မြင်မှုများရှိကြသည့်အခါ၊ သို့မဟုတ် တစ်စုံတစ်ရာကို ၎င်းတို့ ပြီးမြောက်သည့်အခါ ၎င်းတို့ ဝိညာဉ်ရေးရာ ပြည့်ဝနှင့်ပြီးဖြစ်ကြောင်း၊ စုံလင်စေခြင်းခံရကာ သန့်စင်ခံရနှင့်ပြီးဖြစ်သော သန့်ရှင်းသည့်လူများ ဖြစ်ကြောင်းနှင့် ၎င်းတို့တွင် ဖောက်ပြန်ပျက်စီးသော စိတ်သဘောထား မရှိတော့ကြောင်း တွေးထင်ကြသော လူအချို့ပင် ရှိ၏။ လူတို့၏ ထိုသို့သော အတွေးများသည် မိမိတို့ ကိုယ်ပိုင် ဖောက်ပြန်ပျက်စီးသော၊ စာတန်ဆန်သော စိတ်သဘောထားများကို အမှန်တကယ် မသိခြင်းနှင့်ဆိုင်သည့် အမျိုးမျိုးသော အခြေအနေများအောက်တွင် ဖြစ်ပေါ်သည့် အမျိုးမျိုးသော နားလည်မှုလွဲခြင်းများ ဖြစ်သည် မဟုတ်လော။ (ဟုတ်ပါသည်။) ဤနားလည်မှုလွဲခြင်းများသည် လူတို့က မိမိတို့၏ ဖောက်ပြန်ပျက်စီးသော စိတ်သဘောထားများနှင့် အခက်အခဲများကို ဖြေရှင်းခြင်းအတွက် အကြီးမားဆုံးသော အတားအဆီးဖြစ်သည် မဟုတ်လော။ ဤသည်မှာ အကြီးမားဆုံးသော အတားအဆီး၊ လူတို့အား ကိုင်တွယ်ဖြေရှင်းရအခက်ဆုံး ဖြစ်စေသော အရာ ဖြစ်သည်။

ယနေ့ ငါတို့ မိတ်သဟာယပြုပြီးသည့်အရာကို သင်တို့ နားလည်သလော။ အဓိက အရိပ်လက္ခဏာများကို သင်တို့ သဘောပေါက်ကြပြီလော။ လူတို့၏ ဖောက်ပြန်ပျက်စီးသော စိတ်သဘောထားများကို မဖြေရှင်းပါက သမ္မာတရား စစ်မှန်မှုထဲသို့ ၎င်းတို့ မဝင်ရောက်နိုင်ကြပေ။ မည်သည့် ဖောက်ပြန်ပျက်စီးသော စိတ်သဘောထားများ ၎င်းတို့ ရှိကြသည်ကို သို့မဟုတ် ၎င်းတို့ကိုယ်ပိုင် စာတန်ဆန်သော သဘာဝ အနှစ်သာရတို့က မည်သည့်အရာဖြစ်သည်ကို မသိပါက ၎င်းတို့ကိုယ်တိုင်သည် ဖောက်ပြန်ပျက်စီးသော လူသားများဖြစ်သည်ကို အမှန်တကယ် ဝန်ခံနိုင်ကြသလော။ (ဝန်မခံနိုင်ပါ။) လူတို့သည် ၎င်းတို့ စာတန်ဆန်ကြောင်း၊ ဖောက်ပြန်ပျက်စီးသော လူသားမျိုးနွယ်ဝင်များဖြစ်ကြောင်း အမှန်တကယ် ဝန်မခံနိုင်ပါက ၎င်းတို့ အမှန်တကယ် နောင်တရနိုင်ကြသလော။ (မရနိုင်ပါ။) ၎င်းတို့ အမှန်တကယ် နောင်တမရနိုင်ပါက ၎င်းတို့ သိပ်မဆိုးကြောင်း၊ ဂုဏ်သိက္ခာရှိကြောင်း၊ ရာထူးအဆင့်အတန်း မြင့်ကြောင်း၊ အဆင့်အတန်းနှင့် ဂုဏ်အသရေ ရှိကြောင်း မကြာခဏ တွေးကောင်းတွေးကြမည် မဟုတ်လော။ ထိုသို့သော အတွေးများနှင့် အခြေအနေများ မကြာခဏ ရှိကောင်းရှိကြမည် မဟုတ်လော။ (ဟုတ်ပါသည်။) သို့ဆိုလျှင် အဘယ်ကြောင့် ဤအခြေအနေများ ထွက်ပေါ်သနည်း။ စာကြောင်း ရိုးရိုးလေး တစ်ကြောင်းသာ ဖြစ်သည်။ လူတို့၏ ဖောက်ပြန်ပျက်စီးသော စိတ်သဘောထားများကို မဖြေရှင်းပါက ၎င်းတို့ စိတ်နှလုံးများသည် အမြဲ နှောင့်ယှက်ခံရပြီး ၎င်းတို့အတွက် ပုံမှန် အခြေအနေတစ်ခုရှိရန် ခက်ခဲပေသည်။ ဆိုလိုသည်မှာ သင်၏ ဖောက်ပြန်ပျက်စီးသော စိတ်သဘောထားသည် အချို့သော သွင်ပြင်လက္ခဏာတွင် မပြေလည်ပါက အပျက်သဘောဆောင်သော အခြေအနေ၏ လွှမ်းမိုးမှုမှ လွတ်မြောက်ရန် သင့်အတွက် အလွန်ခက်ခဲပြီး ထိုအပျက်သဘောဆောင်သော အခြေအနေမှ ရုန်းထွက်လာရန် သင့်အတွက် အလွန်ခက်သည်မှာ သင်က သင်၏ ဤအခြေအနေသည် သင့်တော်၊ မှန်ကန်ပြီး သမ္မာတရားနှင့် ကိုက်ညီသည်ဟု တွေးထင်ကောင်းတွေးထင်မိပေမည်။ သင်သည် ထိုအရာကို စွဲကိုင်ကာ ထိုအရာ၌ ဆက်နေမိလိမ့်မည်ဖြစ်ပြီး အလိုအလျောက် ပိတ်မိလာသောကြောင့် ထိုအရာမှ ရုန်းထွက်ရန် အလွန်ခက်ခဲသွားလိမ့်မည်။ ထို့နောက် တစ်နေ့တွင် သမ္မာတရားကို သင် နားလည်သည်နှင့် ဤအခြေအနေမျိုးက သင့်ကို ဘုရားသခင်အား အထင်လွဲကာ အာခံစေကြောင်းနှင့် ဘုရားနှုတ်ကပတ်တော်များက သမ္မာတရားဖြစ်သည်ကို သင် သံသယဝင်သည်အထိ၊ ဘုရားသခင်၏ အမှုတော်ကို သံသယဝင်သည်အထိ၊ ဘုရားသခင်သည် အရာအားလုံးအပေါ် အချုပ်အခြာအာဏာရှိသည်ကို သံသယဝင်ပြီး ဘုရားသခင်သည် အပြုသဘောဆောင်သော အရာအားလုံး၏ စစ်မှန်မှုနှင့် ဇာစ်မြစ်ဖြစ်သည်ကို သံသယဝင်သည်အထိ သင့်ကို ဘုရားသခင်နှင့် ပဋိပက္ခဖြစ်ကာ ဘုရားသခင်ကို ဝေဖန်သုံးသပ်စေသည်ကို သင် သဘောပေါက်လိမ့်မည်။ သင်၏ အခြေအနေ အလွန်အန္တရာယ်များသည်ကို သင် မြင်ရလိမ့်မည်။ သင်သည် ဤစာတန်ဆန်သော အတွေးအခေါ်များ၊ စိတ်ကူးများနှင့် သဘောတရားများအပေါ် အသိပညာ အမှန်တကယ် မရှိခဲ့သောကြောင့် ဤပြင်းထန်သည့် အကျိုးဆက် ဖြစ်ပေါ်ခဲ့ပေသည်။ ဤအချိန်တွင်သာ သင်သည် စာတန် မည်မျှ ယုတ်မာပြီး ရက်စက်သည်ကို မြင်နိုင်လိမ့်မည်။ စာတန်သည် လူတို့အား ဘုရားသခင်ကို အတိုက်အခံလုပ်ခြင်းနှင့် သစ္စာဖောက်ခြင်းလမ်းကြောင်းကို လျှောက်စေလျက် ၎င်းတို့ကို အထင်အမြင်မှားစေကာ ဖောက်ပြန်ပျက်စီးစေနိုင်စွမ်းရှိသည်။ ဖောက်ပြန်ပျက်စီးသော စိတ်သဘောထားများကို မဖြေရှင်းပါက အကျိုးဆက်များက ပြင်းထန်ပေသည်။ သင်သည် ဤအသိပညာ၊ ဤသဘောပေါက်မိခြင်း ရှိနိုင်စွမ်းရှိပါက ယင်းမှာ သမ္မာတရားကို သင် သိနားလည်ခြင်းနှင့် ဘုရားနှုတ်ကပတ်တော်များက သင့်ကို ဉာဏ်အလင်းပေးကာ အလင်းပြခြင်းတို့၏ ရလဒ် လုံးလုံးလျားလျား ဖြစ်ပေသည်။ သမ္မာတရားကို နားမလည်သော လူတို့သည် စာတန်က လူများအား မည်သို့ ဖောက်ပြန်ပျက်စီးစေပြီး လူများအား မည်သို့ အထင်အမြင်မှားစေကာ ဘုရားသခင်ကို အတိုက်အခံ လုပ်စေသည်ကို မရိပ်စားမိနိုင်ပေ။ ဤအကျိုးဆက်သည် အထူးသဖြင့် အန္တရာယ်များ၏။ လူတို့သည် ဘုရားသခင်၏ အမှုတော်ကို တွေ့ကြုံသည်နှင့်အမျှ မိမိကိုယ်ကို မည်သို့ ပြန်လည်သုံးသပ်ရမည်၊ အပျက်သဘောဆောင်သော အရာများ သို့မဟုတ် စာတန်ဆန်သော အတွေးအခေါ်များအား မည်သို့ ပိုင်းခြားသိမြင်ရမည်ကို ၎င်းတို့ မသိကြပါက စာတန်၏ အထင်အမြင်မှားစေခြင်းနှင့် ဖောက်ပြန်ပျက်စီးခြင်းများမှ လွတ်မြောက်ရန် နည်းလမ်း မရှိပေ။ ဘုရားသခင်သည် လူတို့အား အဘယ်ကြောင့် သူ၏ နှုတ်ကပတ်တော်များကို သာ၍ ဖတ်ရှုရန် တောင်းဆိုပါသနည်း။ လူတို့အနေဖြင့် သမ္မာတရားကို သိနားလည်ရန်၊ မိမိတို့ကိုယ်ကို သိရှိလာရန်၊ ၎င်းတို့၏ ဖောက်ပြန်ပျက်စီးသော အခြေအနေများကို မည်သည့်အရာက ဖြစ်ပေါ်စေသည်ဆိုသည်ကို ရှင်းလင်းစွာ သိမြင်ရန်နှင့် ၎င်းတို့၏ စိတ်ကူးများ၊ ရှုထောင့်အမြင်များနှင့် စကားပြောခြင်း၊ ပြုမူခြင်းနှင့် အမှုကိစ္စများအား ကိုင်တွယ်ဖြေရှင်းခြင်း နည်းလမ်းများက မည်သည့်နေရာမှလာသည်ကို သိမြင်ရန်အလို့ငှာ ဖြစ်၏။ သင် စွဲကိုင်သည့် ဤရှုထောင့်အမြင်များသည် သမ္မာတရားနှင့် မကိုက်ညီကြောင်း၊ ထိုအရာများသည် ဘုရားသခင် ပြောပြီးသည့်အရာအားလုံးနှင့် ကွဲလွဲကြောင်းနှင့် သူအလိုရှိသည့်အရာ မဟုတ်ကြောင်း သင် သိလာသည့်အခါ၊ ဘုရားသခင်တွင် သင်နှင့်ပတ်သက်သော တောင်းဆိုချက်များ ရှိလာသည့်အခါ၊ သူ၏ နှုတ်ကပတ်တော်များ သင့်အပေါ် ရောက်လာသည့်အခါနှင့် သင်၏ အခြေအနေနှင့် စိတ်နေစိတ်ထားတို့က ဘုရားသခင်ထံ သင့်ကို ကျိုးနွံနာခံခွင့်မပေးသကဲ့သို့ သူ စီစဉ်ပြီးသည့် အခြေအနေများကို ကျိုးနွံနာခံတတ်ခြင်း မရှိစေသည့်အပြင် ဘုရားသခင်၏ မျက်မှောက်တွင် လွတ်လပ်စွာနှင့် လွတ်မြောက်စွာ အသက်မရှိစေဘဲ သူ့ကို စိတ်ကျေနပ်စေခြင်းလည်း မရှိသည့်အခါ ဤအရာအားလုံးက သင် စွဲကိုင်သည့် အခြေအနေသည် မှားယွင်းကြောင်း သက်သေပြပေသည်။ သင်တို့သည် ယခင်က ဤအခြေအနေမျိုးကို ကြုံဖူးကြပြီးပြီလော။ အပြုသဘောဆောင်သည်၊ သင့်အတွက် အသုံးအဝင်ဆုံးဖြစ်သည်ဟု သင် တွေးထင်သည့်အရာများဖြင့် သင် အသက်ရှင်သော်လည်း မမျှော်လင့်ဘဲ အမှုအရာများ သင့်ထံ ဖြစ်ပျက်သည့်အခါ အမှန်ကန်ဆုံးဟု သင် တွေးထင်သည့်အရာများက မကြာခဏ အပြုသဘောဆောင်သော အကျိုးတရားမရှိပေ။ ဆန့်ကျင်ဘက်အနေဖြင့် ထိုအရာများက သင့်အား ဘုရားသခင်နှင့်ပတ်သက်၍ သံသယများရှိစေသည်၊ လမ်းကြောင်းမရှိဘဲ ကျန်ရစ်စေသည်၊ ဘုရားသခင်အကြောင်း အထင်လွဲမှုများ ပေးပြီး ဘုရားသခင်နှင့် သဘောကွဲလွဲမှု ဖြစ်စေသည်။ ထိုသို့သော အချိန်များ သင် ရှိဖူးသလော။ (ရှိဖူးပါသည်။) မှားသည်ဟု သင် တွေးထင်သည့်အရာများကို သင် ဧကန်မုချ စွဲကိုင်မည်မဟုတ်သည်မှာ အမှန်ဖြစ်၏။ မှန်ကန်သည်ဟု သင် တွေးထင်သည့် အရာများကိုသာ သင် ဆက်လက် စွဲကိုင်ပြီး ထိုအမှုအရာများတွင် မဆုတ်မနစ်ကြိုးပမ်းနေသည်။ ထိုသို့သော အခြေအနေတစ်ခုတွင် အမြဲ အသက်ရှင်နေသည်။ တစ်နေ့ သမ္မာတရားကို သင် နားလည်သည့်အခါ ထိုအခါမှသာ သင် စွဲကိုင်သည့် အရာများသည် အပြုသဘောမဆောင်သည်ကို သင် သဘောပေါက်ပေသည်။ ထိုအရာများသည် လုံးဝ မှားယွင်း၏၊ ကောင်းမွန်သည်ဟု လူတို့ တွေးထင်သော်လည်း သမ္မာတရား မဟုတ်သည့် အရာများဖြစ်သည်။ သင် ကိုင်စွဲသည့်အရာများ မှားယွင်းသည်ကို အကြိမ်မည်မျှ သင် သဘောပေါက်ပြီး သိလာသနည်း။ ထိုအရာများ မှားယွင်းသည်ကို အချိန်အများစုတွင် သင် သတိပြုမိသော်လည်း ပြန်လည်သုံးသပ်ခြင်း မရှိသကဲ့သို့ သင်၏ စိတ်နှလုံးတွင် ကွဲလွဲမှုရှိပါက သမ္မာတရားကို လက်မခံနိုင်၊ ထိုအရာများကို မှန်ကန်စွာ ရင်မဆိုင်နိုင်သကဲ့သို့ မိမိကိုယ်စား ငြင်းခုံပါက၊ ဤမှားယွင်းသည့် အခြေအနေမျိုးသည် ပြောင်းလဲခြင်းမရှိပါက အလွန်အန္တရာယ်များပေသည်။ ထိုသို့သော အရာများကို အမြဲ စွဲကိုင်ခြင်းသည် ဆုံးရှုံးသွားစေရန် သင့်အတွက် အလွန်လွယ်ကူစေလိမ့်မည်၊ မှောက်မှားပြီး ကျရှုံးရန် သင့်အတွက် လွယ်ကူလိမ့်မည်ဖြစ်သည့်အပြင် သမ္မာတရား စစ်မှန်မှုထဲသို့ သင် ဝင်ရောက်လိမ့်မည် မဟုတ်ပေ။ လူတို့သည် မိမိတို့ကိုယ်စား အမြဲ ငြင်းခုံသည့်အခါ ထိုအရာမှာ ပုန်ကန်မှုဖြစ်သည်။ ၎င်းတို့တွင် အသိစိတ်မရှိဟု ဆိုလိုသည်။ ၎င်းတို့အနေဖြင့် မည်သည့်အရာကိုမျှ ကျယ်ကျယ် မပြောလျှင်ပင်၊ ထိုအရာကို မိမိတို့စိတ်နှလုံးတွင် မျိုသိပ်ထားလျှင်ပင် ပြဿနာရင်းမြစ်သည် ပြေလည်သွားခြင်း မရှိသေးပေ။ ထို့ကြောင့် မည်သည့်အချိန်များတွင် သင်သည် ဘုရားသခင်နှင့် သဘောကွဲလွဲလာဖို့ရာ မတတ်စွမ်းနိုင်သနည်း။ သင်သည် မိမိ၏ အခြေအနေကို ပြောင်းလဲပြီး အဆိုပါကိစ္စနှင့် စပ်လျဉ်း၍ သင့်ပြဿနာများ၏ ရင်းမြစ်များကို ဖြေရှင်းရမည်။ သင်ကိုင်စွဲသည့် ရှုထောင့်အမြင်တွင် မည်သည့်နေရာ၌ အမှား အတိအကျရှိသည်ကို သင် ရှင်းလင်းနေရမည်။ ဤအရာကို သင် စုံစမ်းစစ်ဆေးပြီး ဖြေရှင်းရန် သမ္မာတရား ရှာဖွေရမည်။ ထိုအခါမှသာ မှန်ကန်သည့် အခြေအနေတွင် သင် အသက်ရှင်နိုင်ပေသည်။ မှန်ကန်သည့် အခြေအနေတွင် သင် အသက်ရှင်သည့်အခါ ဘုရားသခင်အကြောင်း အထင်လွဲမှုများ ရှိလိမ့်မည် မဟုတ်သကဲ့သို့ သင့်အထဲတွင် အယူအဆများ ရှိရန်မဆိုထားနှင့်၊ သူနှင့် မည်သည့် သဘောကွဲလွဲမှုမျှ သင် ရှိလိမ့်မည် မဟုတ်ပေ။ ဤအချိန်တွင် အဆိုပါကိစ္စနှင့်စပ်လျဉ်း၍ သင်၏ ပုန်ကန်မှုသည် ပြေလည်သွားလိမ့်မည်။ ထိုအရာ ပြေလည်ပြီး ဘုရားသခင်၏ ရည်ရွယ်ချက်များနှင့်အညီ မည်သို့ ပြုမူဆောင်ရွက်ရမည်ကို သင် သိသည့်အခါ ဤအချိန်တွင် သင်၏ လုပ်ရပ်များသည် ဘုရားသခင်နှင့် သဟဇာတဖြစ်လိမ့်မည်လော။ ဤကိစ္စရပ်တွင် သင်သည် ဘုရားသခင်နှင့် သဟဇာတဖြစ်ပါက သင် လုပ်ဆောင်သမျှအားလုံးသည် သူ၏ ရည်ရွယ်ချက်များနှင့် ကိုက်ညီလိမ့်မည် မဟုတ်လော။ ဘုရားသခင်၏ ရည်ရွယ်ချက်များနှင့် ကိုက်ညီသည့် လုပ်ရပ်များနှင့် လက်တွေ့လုပ်ဆောင်မှု လမ်းကြောင်းများသည် သမ္မာတရားနှင့် ကိုက်ညီသည် မဟုတ်လော။ ဤကိစ္စရပ်တွင် သင် ခိုင်ခိုင်မာမာ ရပ်တည်သည့်အခါ သင်သည် မှန်ကန်သည့် အခြေအနေတွင် အသက်ရှင်နေခြင်း ဖြစ်သည်။ မှန်ကန်သည့် အခြေအနေတွင် သင် အသက်ရှင်သည့်အခါ သင့်ထံမှ ထုတ်ဖော်သည့်အရာနှင့် သင် အသက်ရှင်နေထိုင်သည့်အရာမှာ ဖောက်ပြန်ပျက်စီးသော စိတ်သဘောထား မဟုတ်တော့ချေ။ သင်သည် ပုံမှန် လူ့သဘာဝကို အသက်ရှင်နေထိုင်နိုင်သည်။ သင့်အတွက် သမ္မာတရားကို လက်တွေ့လုပ်ဆောင်ရန် လွယ်ကူပြီး သင်သည် အမှန်တကယ် ကျိုးနွံနာခံတတ်လေသည်။ ယခုအခါတွင် သင်တို့အများစု၏ အတွေ့အကြုံသည် ဤအဆင့်သို့ မရောက်ရှိသေးသောကြောင့် ဘုရားနှုတ်ကပတ်တော်များကို အလွန်ကောင်းစွာ သင်နားလည်ခြင်းမရှိ ဖြစ်ကောင်းဖြစ်နိုင်ပြီး ထိုဘုရားနှုတ်ကပတ်တော်များအပေါ် သင်၏ သိနားလည်မှု မရှင်းလင်းခြင်း ဖြစ်ကောင်းဖြစ်နိုင်သည်။ ထိုအရာများကို သဘောတရားအရ သင် လက်ခံနိုင်ပြီး သင် နားလည်သည့်အရာ ထင်ရသော်လည်း နားမလည်သည့်အလားလည်း ထင်ရပေသည်။ သင် နားလည်သည့် အပိုင်းမှာ အယူဝါဒဖြစ်ပြီး နားမလည်သည့်အပိုင်းမှာ အခြေအနေများနှင့် စစ်မှန်မှုတို့နှင့် ပတ်သက်သော အပိုင်း ဖြစ်သည်။ သင်၏ အတွေ့အကြုံ နက်သည်ထက်နက်လာသည်နှင့်အမျှ ဤစကားများကို သင် နားလည်လာလိမ့်မည်ဖြစ်ပြီး မည်သို့ လက်တွေ့လုပ်ဆောင်ရမည်ကို သိလိမ့်မည်။ ယခုအခါတွင် သင့်အတွေ့အကြုံ၏ နက်ရှိုင်းမှုကို ပဓာနမထားဘဲ သင့်ထံဖြစ်ပျက်သည့် အမျိုးမျိုးသော အရာများတွင် သင်ရှိသည့် အခက်အခဲများသည် ဧကန်မုချ အနည်းအကျဉ်းသာ မဟုတ်ပေ။ ထို့ကြောင့် ဤအခက်အခဲများကို သင် မည်သို့ ဖြေရှင်းနိုင်သနည်း။ ပထမဦးစွာ သင် စူးစမ်းစစ်ဆေးသင့်သည့် ဖောက်ပြန်ပျက်စီးသော အခြေအနေများကို သင် သုံးသပ်ရမည်။ မည်သည့် မတူကွဲပြားသော သွင်ပြင်လက္ခဏာများ ရှိသနည်း။ ဤအရာများကို မည်သူက ဖော်ပြရန် ကြိုးစားချင်မည်နည်း။ (ရှုထောင့် ငါးခုရှိပါသည်။ စိတ်ကူးများ၊ ရှုထောင့်အမြင်များ၊ အခြေအနေများ၊ စိတ်နေစိတ်ထားများနှင့် ရှုထောင့်များ ဖြစ်သည်။) အယူဝါဒကို သင် နားလည်သည်နှင့် အမှုအရာများ သင့်ထံ ဖြစ်ပျက်သည့်အခါ သင် မည်သို့ လက်တွေ့လုပ်ဆောင်ပြီး တွေ့ကြုံသင့်သနည်း။ (တစ်စုံတစ်ရာ ဖြစ်ပျက်သည့်အခါ ကျွန်ုပ်တို့ထံမှ ပွင့်အံထွက်သည့် သဘောထားများနှင့် စိတ်ကူးများတွင် မည်သည့်စိတ်သဘောထားနှင့်၊ မည်သည့်သဘာဝနှင့် သက်ဆိုင်သည်ဆိုသည်ကို သွားဆန်းစစ်သင့်သည်။ ဤစိတ်နေသဘောထားများ၊ စိတ်ကူးများနှင့် ရှုထောင့်အမြင်များကို သိရှိလာပြီးနောက် ထိုအရာများကို ဤနေရာမှ စတင်ဖြေရှင်းသင့်ပါသည်။) ဤသည်မှာ မှန်ပေ၏။ သင်၏ ကိုယ်ပိုင် အခြေအနေများ၊ သဘောထားများ၊ စိတ်ကူးများနှင့် ရှုထောင့်အမြင်များကို သင် လုံးလုံးလျားလျား သိပါက ဤပြဿနာသည် ထက်ဝက် ဖြေရှင်းပြီးသားဖြစ်ပြီး ထို့နောက်တွင် သမ္မာတရားကို ရှာဖွေခြင်းနှင့် လက်တွေ့လုပ်ဆောင်ခြင်းအားဖြင့် အခက်အခဲ မရှိတော့ပေ။

သင်တို့ထဲတွင် ငယ်ရွယ်သူအနည်းငယ်ရှိသည့်အပြင် မိသားစု မထူထောင်ရသေးသည့် လူများ ရှိသည်။ သင်တို့အားလုံးသည် သင်တို့တာဝန်ကို လုပ်ဆောင်ရန် နှစ်အတော်ကြာ သင်တို့၏ အိမ်များကို စွန့်ခွာကြပြီး ဖြစ်သည်။ ထို့ကြောင့် အိမ်ကို သင်တို့ လွမ်းကြသလော။ သင်တို့၏ မိဘများကို လွမ်းကြသလော။ သင်တို့ မိဘများကို လွမ်းသည့် အခြေအနေတွင် သင်တို့ မကြာခဏ ရှိကြသလော။ သင်တို့မိဘများကို လွမ်းသည့် အခြေအနေအကြောင်းကို နားထောင်ကြစို့။ ဤသည်မှာ တကယ့် အတွေ့အကြုံ ဖြစ်သည်။ (ကျွန်ုပ် ဤအတိုင်း ရေမြေခြားသို့ လာခဲ့ချိန်တွင် ကျွန်ုပ်၏ မိခင်နှင့် အစ်မကို အထူးသဖြင့် သတိရမိခဲ့ပါသည်။ ကျွန်ုပ်သည် သူတို့အပေါ် အစဉ်သဖြင့် မှီခိုလေ့ရှိခဲ့သည်။ ထို့ကြောင့် မိမိတစ်ယောက်တည်း ထွက်ခွာလာခဲ့ချိန်တွင် သူတို့ကို စဉ်ဆက်မပြတ် လွမ်းခဲ့သည်။ သို့ရာတွင် ဤမျှလောက် ရေမြေခြားအတွေ့အကြုံဖြင့် ယခု ကျွန်ုပ် နောက်ချန်ထားခဲ့၍ မရနိုင်သည့်သူမှာ ဘုရားသခင်ဖြစ်ကြောင်း ကျွန်ုပ် ခံစားရပါသည်။ တစ်ခုခု ဖြစ်ပျက်သည့်အခါတွင် သူ့ထံ ကျွန်ုပ် ဆုတောင်းပြီး သူတို့ကို ကျွန်ုပ် နောက်ထပ် မလွမ်းမိတော့ပါ။) ဤသည်တို့မှာ မတူကွဲပြားသော အခြေအနေနှစ်ခု ဖြစ်သည်။ ပထမဆုံး အခြေအနေမှာ အဘယ်နည်း။ အမြဲ အိမ်ကိုလွမ်းခြင်း၊ သင်၏ မိခင်နှင့် အစ်မတို့ကို လွမ်းခြင်း ဖြစ်သည်။ ဤအခြေအနေမျိုး၏ အသေးစိတ်အချက်များမှာ အဘယ်နည်း။ တစ်စုံတစ်ရာ ဖြစ်ပျက်သည့်အခါ ဤအရာ ထိုအရာအား မည်သို့ လုပ်ဆောင်ရမည်ကို သင် မသိသောကြောင့် အကူအညီမဲ့ သင် ခံစားရခြင်း ဖြစ်သည်။ သင်၏ ချစ်ခင်ရသူများ သင့်ဘေးတွင် မရှိဘဲ သင် မနေနိုင်သကဲ့သို့ အားကိုးရန် မည်သူမျှ မရှိပေ။ မနက်တွင် သင်၏ မျက်လုံးများကို ဖွင့်သည့်အခါ ၎င်းတို့ကို သင် စတင်လွမ်းဆွတ်ပြီး ညတွင် မအိပ်မီ ၎င်းတို့အကြောင်း သင် တွေးသည်။ သင်၏ ချစ်ခင်ရသူများအား လွမ်းဆွတ်သည့် ဤအခြေအနေမျိုးတွင် သင် ပိတ်မိနေသည်။ ထို့ကြောင့် သင်သည် ၎င်းတို့အား အဘယ်ကြောင့် အလွန် လွမ်းဆွတ်ရသနည်း။ အဘယ်ကြောင့်ဆိုသော် သင်၏ အခြေအနေများသည် ပြောင်းလဲပြီး ၎င်းတို့ကို သင် နောက်ချန်ထားရစ်ပြီးဖြစ်သောကြောင့် ဖြစ်သည်။ ၎င်းတို့အကြောင်းကို သင် စိုးရိမ်ပူပန်သည်။ ထို့အပြင် ၎င်းတို့အပေါ် အားကိုးခြင်း၊ ရှင်သန်ခြင်းအတွက် ၎င်းတို့အပေါ် မှီခိုခြင်းနှင့် အားထားခြင်းတို့ကို သင် တိုး၍ ကျင့်သားရခဲ့ပြီးဖြစ်သည်။ ဘဝတွင်ရှိသော အရာများစွာ၌ သင်တို့သည် အချင်းချင်း ခွဲခြားမရနိုင်အောင် ဖြစ်ပြီးသားဖြစ်သောကြောင့် ၎င်းတို့ကို သင် အလွန်လွမ်းဆွတ်လေသည်။ ဤသည်မှာ သင် ရှိသည့် အခြေအနေမျိုး ဖြစ်သည်။ ထို့ကြောင့် ၎င်းတို့ကို သင် မလွမ်းဆွတ်ရသည်မှာ ယခု သင်သည် မည်သည့် အခြေအနေမျိုးတွင် ရှိသနည်း။ (ကျွန်ုပ်၏ အိမ်ကို စွန့်ခွာခြင်းနှင့် ကျွန်ုပ်၏ တာဝန်ကို လုပ်ဆောင်ခြင်းတို့သည် ဘုရားသခင်၏ ချစ်ခြင်းမေတ္တာ၊ သူ၏ ကယ်တင်ခြင်းဖြစ်သကဲ့သို့ ကျွန်ုပ် ခံစားရသည်။ ယင်းက သူ့အပေါ် မည်သို့ မှီခိုအားကိုးရမည်ဆိုသည်ကို သင်ယူစေဖို့ ကျွန်ုပ်အား ထောက်ကူပေးပြီးဖြစ်ပါသည်။ ကျွန်ုပ်၏ ဖောက်ပြန်ပျက်စီးသော စိတ်သဘောထားသည် အတော်အတန် ပြောင်းလဲပြီးဖြစ်ကာ ကျွန်ုပ်၏ စိတ်ဝိညာဉ် သက်သောင့်သက်သာခံစားရပါသည်။ ထို့အပြင် ဘုရားသခင်၏ အချုပ်အခြာအာဏာကို အသိအမှတ်ပြုခြင်းအားဖြင့် လူအားလုံး၏ ကံကြမ္မာများသည် သူ၏ လက်ထဲတွင်ရှိကြောင်းကို ကျွန်ုပ် သိပါသည်။ သူတို့တွင် သူတို့၏ ဘဝပေးတာဝန်ရှိပြီး ကျွန်ုပ်တွင် ကျွန်ုပ်၏ ဘဝပေးတာဝန်ရှိသည်။ ထို့ကြောင့် သူတို့ကို ကျွန်ုပ် မလွမ်းဆွတ်တော့ပါ။) ပြဿနာ ပြေလည်သွားပြီလော။ (ပြေလည်သွားသကဲ့သို့ ခံစားရပါသည်။) လူတိုင်း မည်သည့်အရာ ခံစားရသနည်း၊ ပြေလည်သွားပြီလော။ (ခဏတာ ပြေလည်သွားပါသည်။) ခဏတာ ပြေလည်သွားပေသည်။ တစ်နေ့ မိမိ၏ အသွင်အပြင်၊ လေသံ၊ သင့်ကို ဆက်ဆံပုံတို့က သင်၏ မိခင် သို့မဟုတ် အထူးသဖြင့် အစ်မနှင့် တူသော ညီအစ်မတစ်ဦးကို သင် ဆုံမိလျှင် သင် မည်သို့ ခံစားရမည်နည်း။ (သူတို့ကို တစ်ဖန် ကျွန်ုပ် လွမ်းဆွတ်မိပါမည်။) သူတို့ကို တစ်ဖန် တွေးတောသည့် အခြေအနေထဲသို့ သင် ကျရောက်မည်ဖြစ်သည်။ ထို့ကြောင့် ပြဿနာသည် ပြေလည်သွားမည် မဟုတ်။ ထို့ကြောင့် ဤပြဿနာကို အရင်းအမြစ်မှ သင် မည်သို့ ဖြေရှင်းသနည်း။ သင်၏ ချစ်ခင်ရသူများကို သင် လွမ်းဆွတ်သည့်အခါ မည်သည့်အရာကို သင် လွမ်းဆွတ်နေပါသနည်း။ ပုံမှန်အားဖြင့် တစ်စုံတစ်ဦးကို သင် လွမ်းဆွတ်သည့်အခါ ချစ်ခင်သူတစ်ဦးကို လွမ်းဆွတ်သည့်အခါ၊ သို့မဟုတ် အိမ်ကို လွမ်းသည့်အခါ သင့်ကို ဝမ်းနည်းစေသည့်အရာများကို သင် ဧကန်မုချ မလွမ်းဆွတ်ပေ။ သင့်ကို ကျေနပ်စေသည့်အရာများ၊ သင့်ကို ပျော်ရွှင်စေပြီး စိတ်ချမ်းသာစေသည့်အရာများနှင့် သင်၏ မိခင်က သင့်ကို ကြည့်ရှုစောင့်ရှောက်လေ့ရှိပုံ၊ သင့်ကို တုန်နေအောင်ချစ်ပြီး မြတ်နိုးတန်ဖိုးထားပုံ သို့မဟုတ် သင့်အတွက် သင့်ဖခင်က ဝယ်ပေးလေ့ရှိသည့် ကောင်းမွန်သည့်အရာများကဲ့သို့သော သင် မွေ့လျော်ခံစားသည့်အရာများကို သင် သတိရလွမ်းဆွတ်၏။ ဤကောင်းမွန်သည့် အရာအားလုံးကို သင် လွမ်းဆွတ်သောကြောင့် သင်၏ ချစ်ခင်ရသူများကို သင် လွမ်းဆွတ်ခြင်းကို မရပ်နိုင်ပေ။ သင်၏ ချစ်ခင်ရသူများကို သင် တွေးလေ ၎င်းတို့ကို သာ၍ မစွန့်လွှတ်နိုင်လေဖြစ်ပြီး သင့်ကို သင်ချုပ်ထိန်းမရနိုင်ပေ။ လူအချို့က “ဤနှစ်များ တစ်လျှောက်လုံးတွင် ကျွန်ုပ်၏ မိခင်ကို ယခင်က ကျွန်ုပ် လုံးဝ မထားရစ်ခဲ့ဖူးပါ။ သူ သွားသည့်နေရာတိုင်း ကျွန်ုပ် လိုက်သည်။ ကျွန်ုပ်သည် သူ၏ အချစ်တော်ဖြစ်သည်။ အလွန်အချိန်ကြာမြင့်စွာ ထွက်သွားပြီးနောက်တွင် သူ့ကို ကျွန်ုပ် အဘယ်သို့ မလွမ်းဆွတ်ဘဲ နေနိုင်မည်နည်း”ဟု ဆိုကြသည်။ သူမကို လွမ်းဆွတ်ခြင်းသည် သဘာဝကျ၏။ ဤသည်မှာ လူတို့၏ ဇာတိပကတိဖြစ်သည့်ပုံသာ ဖြစ်သည်။ ဖောက်ပြန်ပျက်စီးသော လူသားသည် မိမိတို့၏ စိတ်ခံစားမှုများတွင် အသက်ရှင်ကြ၏။ ၎င်းတို့က “ဤသို့ အသက်ရှင်ခြင်းသည်သာ လူသားနှင့် ဆင်တူခြင်း ဖြစ်သည်။ ကျွန်ုပ်၏ ချစ်ခင်ရသူများကိုပင် ကျွန်ုပ် မလွမ်းဆွတ်ပါက၊ သို့မဟုတ် သူတို့‌အကြောင်း မတွေးပါက၊ သို့မဟုတ် သူတို့၌ အားဖြစ်စေခြင်းကို ရှာမတွေ့ပါက ကျွန်ုပ် လူသားပင် ဖြစ်ပါသလော။ တိရစ္ဆာန်များနှင့် တူမည် မဟုတ်လော”ဟု စဉ်းစားကြသည်။ လူတို့သည် ဤသို့ စဉ်းစားကြသည် မဟုတ်လော။ ၎င်းတို့သည် ချစ်ခင်မှု သို့မဟုတ် ခင်မင်ရင်းနှီးမှုတို့ မရှိသကဲ့သို့ အခြားသူများကို စဉ်းစားခြင်းမရှိပါက ၎င်းတွင် လူ့သဘာဝမရှိကြောင်းနှင့် ဤသို့ ၎င်းတို့ အသက်ရှင်၍မရကြောင်း အခြားသူများက စဉ်းစားပေသည်။ ဤရှုထောင့်အမြင်သည် မှန်ကန်ပါသလော။ (မမှန်ပါ။) အမှန်တွင် သင်၏ မိဘများကို သင် လွမ်းဆွတ်ခြင်းရှိမရှိသည် ကြီးမားသည့် ပြဿနာတစ်ခု မဟုတ်။ ၎င်းတို့ကို လွမ်းဆွတ်ခြင်းသည် မမှားသကဲ့သို့ မလွမ်းဆွတ်ခြင်းသည်လည်း မမှားပေ။ လူအချို့သည် အလွန် အမှီအခိုကင်းကြသော်လည်း လူအချို့ကမူ မိမိတို့၏မိဘများကို မခွာဘဲကပ်ကြသည်။ သို့သော် သင်တို့အားလုံးသည် မိမိတို့ တာဝန်ကို လုပ်ဆောင်ရန် မိမိတို့ အိမ်များနှင့် မိဘများကို စွန့်ခွာနိုင်ကြပြီးဖြစ်သည်။ ပထမဦးစွာ သင်တို့၏ တာဝန်ကို လုပ်ဆောင်ရန် သင်တို့ လိုလားမှု၊ သင်တို့၏ တာဝန်ကို လုပ်ဆောင်ရန် အလိုဆန္ဒ၊ ဘုရားသခင်အတွက် မိမိတို့ကိုယ်ကို အသုံးခံကာ အမှုအရာများကို ဘေးဖယ်ထားရန် အလိုဆန္ဒရှိကြသည်။ သို့သော် သင်တို့၏ အခက်အခဲများကို အားထုတ်မှုအဟုန်တစ်ခုမျှဖြင့် ဖြေရှင်းမရနိုင်သကဲ့သို့ သင်တို့၏ ဖောက်ပြန်ပျက်စီးသော စိတ်သဘောထားများကို သင်တို့အားထုတ်မှု၏ ကောင်းမှုများနှင့် အပြုအမူကောင်းများ အရှိန်အဟုန်တစ်ခုမျှဖြင့် မဖြေရှင်းနိုင်။ ဤအယူဝါဒကို သင်တို့ နားလည်ကြသည်၊ ဟုတ်သလော။ ထို့ကြောင့် သင်တို့၏ မိဘများကို လွမ်းဆွတ်သည့် ကိစ္စရပ်အား အရင်းအမြစ်မှ သင်တို့ မည်သို့ ဖြေရှင်းကြသနည်း။ လူအချို့သည် နှစ်နှစ် သို့မဟုတ် သုံးနှစ်ကြာ အိမ်ကိုစွန့်ခွာကာ အမှီအခိုကင်းစွာ အသက်ရှင်နေကြပြီး ဖြစ်သည်။ ၎င်းတို့သည် အရွယ်ရောက်နှင့်ကြပြီးဖြစ်ကာ ၎င်းတို့၏ မိဘများကို အလွန် မလွမ်းဆွတ်ကြပေ။ ထိုသို့ဖြင့် ပြဿနာ ပြေလည်သွားသလော။ မပြေလည်ပေ။ မည်သူကို ၎င်းတို့ အရင်းနှီးဆုံးဖြစ်သည်ကို ၎င်းတို့အား သင် မေးပါက ၎င်းတို့က “ကျွန်ုပ်သည် ဘုရားသခင်နှင့် အရင်းနှီးဆုံးဖြစ်ပါသည်။ ဘုရားသခင်သည် ကျွန်ုပ်၏ အချစ်ခင်ရဆုံးသူ ဖြစ်သည်”ဟု စာအုပ်ကြီးအတိုင်းဖြစ်သော အဖြေတစ်ခုဖြင့် တုံ့ပြန်ကြသည်။ သို့ရာတွင် ၎င်းတို့၏ စိတ်နှလုံးများတွင် ၎င်းတို့က “ဘုရားသခင်သည် ကျွန်ုပ် နံဘေးတွင်မရှိသကဲ့သို့ ကျွန်ုပ်ကို ကြည့်ရှုစောင့်ရှောက်နိုင်ခြင်း မရှိပါ။ ကျွန်ုပ်သည် ကျွန်ုပ်၏ မိခင်နှင့် အနီးကပ်ဆုံး ဖြစ်နေဆဲ ဖြစ်သည်။ သူ၏ အသွေးအသားအရင်းမှ ကျွန်ုပ် ဖြစ်လာသည်။ သူသည် ကျွန်ုပ်ကို တုန်နေအောင်အချစ်ဆုံးဖြစ်ပြီး ကျွန်ုပ်ကို သူ အသိဆုံးနှင့် သဘောပေါက်နားအလည်ဆုံး ဖြစ်သည်။ အမှုအရာများ အခက်အခဲဆုံးနှင့် အခါးသီးဆုံးဖြစ်နေချိန်တွင် ကျွန်ုပ်၏ မိခင်သည် ကျွန်ုပ်ကို နှစ်သိမ့်၊ ကူညီပြီး စောင့်ရှောက်ရန် အမြဲ ရှိနေခဲ့သည်။ ယခုတွင် အိမ်ကို စွန့်ခွာပြီးနောက် ကျွန်ုပ် နေမကောင်းဖြစ်သည့်အခါ ကျွန်ုပ်၏ မိခင်ကဲ့သို့ ကျွန်ုပ်ကို ကြည့်ရှုစောင့်ရှောက်မည့်သူ တစ်ဦးမျှမရှိပါ။ ဘုရားသခင် ကောင်းမြတ်သည်ဟု သင် ပြောသော်လည်း သူ၏ မျက်နှာကို ကျွန်ုပ် မမြင်နိုင်ပါ။ ထို့ကြောင့် သူ အဘယ်မှာရှိပါသနည်း။ ယင်းမှာ လက်တွေ့မကျပါ”ဟု တွေးကြသည်။ ဘုရားသခင်အပေါ် မှီခိုခြင်းသည် လက်တွေ့ကျခြင်းမရှိဟု ၎င်းတို့ တွေးထင်ကြပြီး ဘုရားသခင်က ၎င်းတို့နှင့် အနီးကပ်ဆုံးဖြစ်သည်ဆိုသည့် ၎င်းတို့၏ စကားများသည် အနည်းငယ် အတင်းအကျပ် ပြောသည့်အရာတစ်ခု၊ အနည်းငယ် ကြောင်သူတော်ဆန်သည့် အရာတစ်ခု ဖြစ်သည်။ အမှန်တွင် ၎င်းတို့၏ စိတ်နှလုံး နက်နက်နေရာများတွင် ၎င်းတို့၏ မိခင်သည် ၎င်းတို့နှင့် အနီးကပ်ဆုံးဖြစ်သည်ဟု တွေးထင်ကြသည်။ သို့ရာတွင် အဘယ်ကြောင့်နည်း။ “ကျွန်ုပ်၏ မိခင်က ကျွန်ုပ်ထံ ဧဝံဂေလိ ဖြန့်ဝေသောကြောင့် ဘုရားသခင်ကို ကျွန်ုပ် ယုံကြည်ခြင်း ဖြစ်သည်။ သူမရှိဘဲနှင့် ကျွန်ုပ် ဤနေရာတွင် ရှိမည်မဟုတ်ပါ”ဟူ၍ ဖြစ်သည်။ ၎င်းတို့ ဤသို့ တွေးကြသည် မဟုတ်လော။ (တွေးကြပါသည်။) ထိုသို့သော လူများသည် သမ္မာတရားကို နားလည်ကြသည်ဟု သင် ထင်ပါသလော။ (မထင်ပါ။) သင်၏ မိခင်က သင့်ကို မွေးရုံမျှမွေးဖွားခဲ့ပြီး အနှစ်နှစ်ဆယ်ခန့် သင့်ကို စောင့်ရှောက်ခဲ့ရုံမျှသာရှိသည်။ သူသည် သင့်ကို သမ္မာတရား ပေးနိုင်သလော။ အသက်ပေးနိုင်သလော။ သင့်ကို စာတန်၏ စွမ်းအားမှ ကယ်တင်နိုင်သလော။ သင်၏ ဖောက်ပြန်ပျက်စီးသော စိတ်သဘောထားကို သူ သန့်စင်စေနိုင်သလော။ ဤအရာတစ်ခုကိုမျှ သူ မလုပ်ဆောင်နိုင်ပေ။ ထို့ကြောင့် မိဘ၏ ကျေးဇူးနှင့် ချစ်ခြင်းမေတ္တာသည် အကြီးအကျယ် အကန့်အသတ်ရှိ၏။ ဘုရားသခင်သည် သင့်အတွက် မည်သည့်အရာ လုပ်ဆောင်နိုင်သနည်း။ ဘုရားသခင်သည် လူတို့အား သမ္မာတရားကို ပေးနိုင်သည်၊ စာတန်၏ စွမ်းအားနှင့် သေခြင်းမှ ကယ်တင်နိုင်ပြီး ထာဝရအသက်ကို ပေးနိုင်သည်။ ဤသည်မှာ ကြီးမြတ်သော ချစ်ခြင်းမေတ္တာ မဟုတ်လော။ ဤချစ်ခြင်းမေတ္တာသည် ကောင်းကင်လောက် မြင့်မားပြီး မြေကြီးလောက် နက်ရှိုင်းလေသည်။ အလွန့်အလွန် ကြီးမားသည်။ မိဘ၏ မေတ္တာထက် အဆတစ်ရာမဟုတ်၊ အဆတစ်ထောင် ကြီးမား၏။ ဘုရားသခင်၏ မေတ္တာ မည်မျှကြီးမားသည်ကို လူတို့ အမှန်တကယ် သိရှိလာသည့်အခါ မိမိတို့၏ မိဘများနှင့်ပတ်သက်၍ အလွန်ပြင်းထန်စွာ ခံစားရဦးမည်လော။ နှစ်သစ်ကူးနှင့် အားလပ်ရက်များအတွင်းတွင် ၎င်းတို့အကြောင်းကို တစ်နေ့လုံး စဉ်းစားနေကြဦးမည်လော။ သမ္မာတရားကို ၎င်းတို့ နားလည်ပါက ဘုရားသခင်၏ မေတ္တာအကြောင်း ၎င်းတို့ ပိုမို စဉ်းစားကြလိမ့်မည်။ တစ်စုံတစ်ဦးသည် ဘုရားသခင်ကို နှစ်ချီ ယုံကြည်ပြီး ၎င်းတို့ မိဘများ၏ မေတ္တာက ဘုရားသခင်၏ မေတ္တာထက် သာ၍ ကြီးမားသည်ဟု တွေးထင်ဆဲဖြစ်ပါက ထိုလူသည် မျက်ကန်းဖြစ်ပြီး ဘုရားသခင်ကို ယုံကြည်ခြင်း လုံးဝ မရှိပေ။ တစ်စုံတစ်ဦးသည် ဘုရားသခင်ကို ယုံကြည်သော်လည်း သမ္မာတရားကို မလိုက်စားပါက မိမိတို့၏ ဖောက်ပြန်ပျက်စီးသော စိတ်သဘောထားကို ၎င်းတို့ ဖြေရှင်းနိုင်သလော။ ကယ်တင်ခြင်းကို ၎င်းတို့ ရရှိနိုင်သလော။ မရရှိနိုင်ပါ။ ၎င်းတို့၏ ဖောက်ပြန်ပျက်စီးသော စိတ်သဘောထား ပြေလည်ခြင်းမရှိသကဲ့သို့ ၎င်းတို့၏ ဘဝသည် ဝိညာဉ်ရင့်ကျက်မှု တစ်ခုခုထိ ကြီးထွားပြီးခြင်းမရှိပါက သင်သည် ဆောင်ပုဒ်အချို့ကို ကြွေးကြော်နိုင်သော်လည်း ဝိညာဉ်ရင့်ကျက်မှု မရှိသောကြောင့် ထိုဆောင်ပုဒ်များကို ဆောင်ရွက်နိုင်လိမ့်မည် မဟုတ်ပေ။ လုပ်ဆောင်ရန် အစွမ်းရှိသလောက် အမှုအရာများကို သင် လုပ်ဆောင်နိုင်သည်။ သည်းညည်းခံရန် ဝိညာဉ်ရင့်ကျက်မှု ကြီးမားသလောက် စမ်းသပ်မှုများကို သင် ဖြတ်ကျော်နိုင်သည်။ သင် နားလည်နိုင်သလောက် သမ္မာတရား စစ်မှန်မှုထဲသို့ သင် ဝင်ရောက်နိုင်သည်။ ယင်းမှာ သမ္မာတရား စစ်မှန်မှု မည်မျှကို သင် အသက်ရှင်နေထိုင်နိုင်သည်ဆိုသည့်အရာ ဖြစ်သည်။ အလားတူစွာပင် ယင်းမှာ သင်၏ ဖောက်ပြန်ပျက်စီးသော စိတ်သဘောထား ထုတ်ဖော်ခြင်း မည်မျှရှိသည်ဆိုသည်နှင့် သင်၏ ကိုယ်ပိုင် အခက်အခဲမည်မျှကို သင် ဖြေရှင်းနိုင်သည်ဆိုသည့်အရာ ဖြစ်သည်။ ယင်းမှာ ဆက်နွှယ်နေကြပေသည်။

တစ်နေ့တွင် သမ္မာတရားအချို့ကို သင်နားလည်သွားသောအခါ သင်၏မိခင်က အကောင်းဆုံးသောပုဂ္ဂိုလ်ဖြစ်သည်၊ သို့မဟုတ် သင့်မိဘများက အကောင်းဆုံးသောသူများဖြစ်သည်ဟု ထင်မြင်တော့မည် မဟုတ်ပေ။ ၎င်းတို့သည်လည်း ဖောက်ပြန်ပျက်စီးသည့် လူသားမျိုးနွယ်ဝင်များ ဖြစ်သည်ကိုလည်းကောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ အားလုံးအတူတူပင် ဖြစ်သည်ကိုလည်းကောင်း သင်သဘောပေါက်လိမ့်မည်။ ၎င်းတို့ကို ခွဲခြားပေးသောအရာမှာ သင်နှင့် ရုပ်ပိုင်းဆိုင်ရာ သွေးသားတော်စပ်မှုသာ ဖြစ်သည်။ ၎င်းတို့သည် ဘုရားသခင်ကို မယုံကြည်လျှင် ဘာသာတရားမရှိသူများနှင့် အတူတူပင်ဖြစ်၏။ သင်သည် ၎င်းတို့ကို မိသားစုဝင်ရှုထောင့်မှ၊ သို့မဟုတ် ဇာတိပကတိဆိုင်ရာ တော်စပ်မှုရှုထောင့်မှ ကြည့်တော့မည် မဟုတ်ဘဲ သမ္မာတရားဘက်မှ ကြည့်မည်ဖြစ်သည်။ သင်ကြည့်ရှုသင့်သည့် အဓိကအချက်များမှာ အဘယ်အရာများနည်း။ ဘုရားသခင်ကို ယုံကြည်ခြင်းနှင့်ပတ်သက်၍ ၎င်းတို့၏ အမြင်များ၊ လောကအပေါ် ၎င်းတို့၏ အမြင်များ၊ အကြောင်းကိစ္စများကို ကိုင်တွယ်ရာတွင် ၎င်းတို့၏ အမြင်များ၊ အရေးကြီးဆုံးအနေဖြင့် ဘုရားသခင်အပေါ် ၎င်းတို့၏ သဘောထားများကို သင်ကြည့်ရှုသင့်သည်။ ဤသွင်ပြင်လက္ခဏာများကို တိကျစွာ အကဲဖြတ်ပါက ၎င်းတို့သည် လူကောင်းများလော သို့မဟုတ် လူဆိုးများလောဆိုသည်ကို သင်ရှင်းလင်းစွာ မြင်နိုင်လိမ့်မည်။ ၎င်းတို့သည် သင်ကဲ့သို့ပင် ဖောက်ပြန်ပျက်စီးသော စိတ်သဘောထား ရှိသည့်လူများ ဖြစ်ကြောင်း တစ်နေ့တွင် သင် ရှင်းလင်းစွာ မြင်ကောင်းမြင်နိုင်သည်။ ၎င်းတို့သည် သင်စိတ်ကူးထင်မြင်ထားသကဲ့သို့ သင့်အပေါ် အမှန်တကယ်ချစ်သော ကြင်နာတတ်သူများ မဟုတ်ကြောင်း၊ ၎င်းတို့သည် သင့်ကို သမ္မာတရားထံသို့၊ သို့မဟုတ် ဘဝတွင် မှန်ကန်သော လမ်းကြောင်းဆီသို့ လုံးဝ မခေါ်ဆောင်ပေးနိုင်ကြောင်းတို့ကို သာ၍ပင် ရှင်းလင်းသွားနိုင်သည်။ သင့်အတွက် ၎င်းတို့လုပ်ဆောင်ပေးခဲ့သည့်အရာသည် သင့်အဖို့ ကြီးကြီးမားမား အကျိုးမပြုကြောင်း၊ ဘဝတွင် မှန်ကန်သော လမ်းကြောင်းကို လျှောက်လှမ်းရာတွင် ထိုအရာက သင့်အတွက် အသုံးမဝင်ကြောင်းကို သင် ရှင်းလင်းစွာ မြင်ကောင်းမြင်နိုင်သည်။ ၎င်းတို့၏ လက်တွေ့လုပ်ဆောင်မှုနှင့် ထင်မြင်ချက်များစွာတို့သည် သမ္မာတရားနှင့် ဆန့်ကျင်နေကြောင်း၊ ၎င်းတို့သည် ဇာတိပကတိနှင့် သက်ဆိုင်ကြောင်း၊ ဤအရာက သင့်အား ၎င်းတို့အပေါ် စက်ဆုပ်ရွံရှာစေကြောင်း၊ ပစ်ပစ်ခါခါငြင်းပယ်ခြင်းနှင့် အလွန်အမင်း မနှစ်မြို့ခြင်းတို့ကို ခံစားရစေကြောင်းကိုလည်း သင်မြင်နိုင်သည်။ ဤအရာများကို သင် မြင်လာပါက သင်၏ စိတ်နှလုံးတွင် သင်၏ မိဘများကို မှန်မှန်ကန်ကန် သဘောထားနိုင်လိမ့်မည်ဖြစ်ပြီး ၎င်းတို့ကို သတိရလွမ်းဆွတ်တော့မည်မဟုတ်၊ စိုးရိမ်တော့မည်မဟုတ်၊ သို့မဟုတ် ၎င်းတို့နှင့် ခွဲခွာလျက် အသက်မရှင်နိုင်ဖြစ်တော့မည် မဟုတ်ပေ။ ၎င်းတို့သည် မိဘများအဖြစ် ၎င်းတို့၏ အထူးတာဝန်ကို ပြီးမြောက်ခဲ့ပြီဖြစ်သောကြောင့် သင်သည် ၎င်းတို့ကို အရင်းနှီးဆုံးလူများအဖြစ် ဆက်ဆံတော့မည်မဟုတ်၊ သို့မဟုတ် မြတ်နိုးကြည်ညိုတော့မည်မဟုတ်ပေ။ ထိုအစား သင်သည် ၎င်းတို့ကို သာမန်လူများအဖြစ် သဘောထားလိမ့်မည်။ ထိုအချိန်တွင် သင်သည် ခံစားချက်များ၏ ချည်နှောင်မှုမှ အပြည့်အဝ လွတ်မြောက်ပြီး သင်၏ ခံစားချက်များနှင့် မိသားစု ချစ်ခင်တွယ်တာမှုများမှ အမှန်တကယ် လွတ်မြောက်လာလိမ့်မည်။ ယင်းကို သင် လုပ်ဆောင်ပြီးသည်နှင့် ထိုအရာများသည် ချစ်ခင်မြတ်နိုးထိုက်ခြင်းမရှိကြောင်း သင် သဘောပေါက်လိမ့်မည်။ ထိုအချိန်တွင် ဆွေမျိုးများ၊ မိသားစုနှင့် ဇာတိပကတိ ဆက်နွှယ်မှုများကို သမ္မာတရား သိနားလည်ခြင်းနှင့် ခံစားချက်များမှ မိမိကိုယ်ကို လွတ်မြောက်စေခြင်းတို့အတွက် ခလုတ်တံသင်းများအဖြစ် သင် မြင်လိမ့်မည်။ ယင်းမှာ သင်သည် ၎င်းတို့နှင့်ပတ်သက်၍ မိသားစု ဆက်ဆံရေးရှိသောကြောင့် သင့်ကို တုံ့ဆိုင်းရပ်တန့်စေသည့်၊ လမ်းလွဲစေပြီး ၎င်းတို့က သင့်ကို အကောင်းဆုံး ဆက်ဆံသည်၊ သင့်အတွက် အရင်းအနှီးဆုံးဖြစ်ကြသည်၊ မည်သူမဆိုထက် သင့်ကို ပိုဂရုစိုက်ကြပြီး သင့်ကို အချစ်ဆုံးသောသူများဖြစ်သည်ဟု ယုံကြည်စေသည့် ထိုဇာတိပကတိ ဆက်နွှယ်မှုရှိသောကြောင့် ဖြစ်သည်။ ၎င်းတို့က ကောင်းသောလူများ ဖြစ်သလော၊ သို့မဟုတ် မကောင်းသောလူများဖြစ်သလောဆိုသည်ကို သင့်အား ရှင်းလင်းစွာ မသိမြင်နိုင်စေသည်မှာ ဤအရာအားလုံး ဖြစ်သည်။ ဤခံစားချက်များကို သင် အမှန်တကယ် စွန့်ခွာသည်နှင့် ၎င်းတို့အကြောင်းကို မကြာခဏ သင် တွေးကောင်းတွေးနိုင်နေဆဲ ဖြစ်သော်လည်း ၎င်းတို့ကို ယခုကဲ့သို့ သင်၏ စိတ်နှလုံးအကြွင်းမဲ့ဖြင့် သတိရ၊ တဝဲလည်လည်တွေးကာ တောင့်တဦးမည်လော။ တောင့်တမည် မဟုတ်ပေ။ သင်က “ကျွန်ုပ်အတွက် အမှန်တကယ်ကို မရှိ၍မဖြစ်သောသူမှာ ကျွန်ုပ်၏ မိခင်ဖြစ်သည်။ သူမသည် ကျွန်ုပ်ကို ချစ်သောသူ၊ စောင့်ရှောက်သောသူနှင့် ကျွန်မအတွက် ဂရုအစိုက်ဆုံးသောသူ ဖြစ်သည်”ဟု သင် ပြောမည်မဟုတ်ပေ။ သင်သည် ဤသိမြင်နားလည်ခြင်းအဆင့် ရှိသည့်အခါ ၎င်းတို့အကြောင်းကို တွေးမိချိန်တွင် သင် ငိုကြွေးဦးမည်လော။ ငိုကြွေးမည်မဟုတ်။ ဤပြဿနာ ပြေလည်သွားလိမ့်မည်။ ထို့ကြောင့် သင့်ကို အခက်အခဲဖြစ်စေသည့် ပြဿနာများ သို့မဟုတ် ကိစ္စရပ်များနှင့် ပတ်သက်၍ သင်သည် သမ္မာတရား၏ ထိုသွင်ပြင်လက္ခဏာကို မရရှိသေးပါက၊ ပြီးလျှင် သမ္မာတရား စစ်မှန်မှု၏ ထိုသွင်ပြင်လက္ခဏာထဲသို့ သင် မဝင်ရောက်သေးပါက ထိုသို့သော အခက်အခဲများ သို့မဟုတ် အခြေအနေများတွင် သင် ပိတ်မိနေလိမ့်မည်ဖြစ်ပြီး ထိုအရာများမှ သင် မည်သည့်အခါတွင်မျှ ထွက်လာနိုင်လိမ့်မည် မဟုတ်ပေ။ ဤကဲ့သို့ အခက်အခဲမျိုးနှင့် ပြဿနာမျိုးကို အသက်ဝင်ရောက်မှု၏ အဓိကပြဿနာများအဖြစ် သင် သဘောထားပြီးနောက် ဖြေရှင်းရန် သမ္မာတရားကို ရှာဖွေပါက ဤသမ္မာတရား စစ်မှန်မှု၏ ဤသွင်ပြင်လက္ခဏာထဲသို့ သင် ဝင်ရောက်နိုင်လိမ့်မည်။ အမှတ်တမဲ့ဆိုသလို သင်သည် ဤအခက်အခဲများနှင့် ပြဿနာများမှ သင်ခန်းစာများ သင်ယူလိမ့်မည်။ ပြဿနာများ ပြေလည်သွားသည့်အခါ သင်သည် သင်၏ မိဘများ၊ မိသားစုဝင်များနှင့် ထိုမျှ နီးစပ်ခြင်းမရှိဟု သင် ခံစားရလိမ့်မည်။ ၎င်းတို့၏ သဘာဝ အနှစ်သာရတို့ကို သာ၍ ရှင်းလင်းစွာ သင် မြင်လိမ့်မည်ဖြစ်ပြီး ၎င်းတို့ အမှန်တကယ် မည်သည့် လူစားမျိုးများ ဖြစ်သည်ကို သင် မြင်လိမ့်မည်။ သင်၏ ချစ်ရသူများကို ရှင်းလင်းစွာ သင် သိမြင်သည့်အခါ သင်က “ကျွန်ုပ်၏ မိခင်သည် သမ္မာတရားကို လုံးဝ လက်မခံပါ။ သူသည် သမ္မာတရားကို အမှန်တကယ်ပင် အလွန်အမင်း မနှစ်မြို့သကဲ့သို့ မုန်းတီးသည်။ သူ၏ အနှစ်သာရအားဖြင့် သူသည် ဆိုးယုတ်သော လူတစ်ဦး၊ နတ်ဆိုးတစ်ဦး ဖြစ်သည်။ ကျွန်ုပ်၏ ဖခင်သည် ကျွန်ုပ် မိခင်ဘက်တွင်ရပ်တည်လျက် လူ့အကြိုက်လိုက်သူတစ်ဦး ဖြစ်သည်။ သူသည် သမ္မာတရားကို လက်မခံသကဲ့သို့ လက်တွေ့လုပ်ဆောင်ခြင်းလည်း မရှိပါ။ သူသည် သမ္မာတရားကို လိုက်စားသောသူတစ်ဦး မဟုတ်ပါ။ ကျွန်ုပ်၏ မိခင်နှင့် ဖခင်တို့၏ အပြုအမူအရ သူတို့နှစ်ဦးသည် မယုံကြည်သူများ ဖြစ်သည်။ နှစ်ဦးလုံးက နတ်ဆိုးများ ဖြစ်သည်။ သူတို့ကို ကျွန်ုပ် လုံးဝ ပုန်ကန်ရမည်ဖြစ်ပြီး သူတို့နှင့် ကျွန်ုပ် ရှင်းလင်းသည့် ကန့်သတ်ချက်များ ထားရှိရမည်ဖြစ်သည်”ဟု ပြောလိမ့်မည်။ ဤသို့ဖြင့် သင်သည် သမ္မာတရားဘက်တွင် ရပ်တည်လိမ့်မည်ဖြစ်ပြီး ၎င်းတို့ကို စွန့်လွှတ်နိုင်လိမ့်မည်။ ၎င်းတို့ မည်သူဖြစ်သည်၊ မည်သည့်လူစားမျိုးများ ဖြစ်သည်ဆိုသည်တို့ကို သင် ပိုင်းခြားသိမြင်နိုင်သည့်အခါ ၎င်းတို့အတွက် သင် ခံစားချက်များ ရှိဦးမည်လော။ ၎င်းတို့အတွက် ချစ်ခင်တွယ်တာမှုကို သင် ခံစားရဦးမည်လော။ ၎င်းတို့နှင့် ဇာတိပကတိဆိုင်ရာ ဆက်နွှယ်မှုတစ်ခု သင် ရှိဦးမည်လော။ ရှိလိမ့်မည် မဟုတ်။ သင်၏ ခံစားချက်များကိုချုပ်ထိန်းရန် လိုအပ်ဦးမည်လော။ (လိုအပ်မည်မဟုတ်ပါ။) သို့ဆိုလျှင် ဤအခက်အခဲများကို ဖြေရှင်းရန် မည်သည့်အရာအပေါ် သင် အမှန်တကယ် မှီခိုသနည်း။ သမ္မာတရား သိနားလည်ခြင်း၊ ဘုရားသခင်အပေါ် အမှီပြုခြင်းနှင့် ဘုရားသခင်ကို အားကိုးခြင်းတို့အပေါ် သင် မှီခိုပေသည်။ သင်၏ စိတ်နှလုံးတွင် ဤအရာများနှင့်ပတ်သက်၍ ရှင်းလင်းပါက သင့်ကိုယ်သင် ချုပ်ထိန်းရန် လိုအပ်သေးသလော။ မတရားခံရသည်ဟု သင် ခံစားရသေးသလော။ ထိုသို့သော ကြီးမားသည့် စိတ်ဆင်းရဲခြင်းကို ခံစားရန် သင် လိုအပ်သေးသလော။ အခြားသူများအား သင်နှင့်အတူ မိတ်သဟာယပြုပေးရန်နှင့် သဘောတရားဆိုင်ရာ အလုပ်ကို လုပ်ဖို့ သင် လိုအပ်သေးသလော။ မလိုအပ်ပေ၊ အဘယ့်ကြောင့်ဆိုသော် သင်သည် အမှုအရာများကို မိမိဘာသာ ပြီးပြတ်စေနှင့်ပြီးဖြစ်သောကြောင့် ဖြစ်သည်။ ယင်းမှာ အလွယ်လေးဖြစ်၏။ ပြန်ပြောရမည်ဆိုပါက ၎င်းတို့ကို သင် မစဉ်းစားဖို့ဖြစ်စေ၊ သတိမရဖို့ဖြစ်စေ ဤပြဿနာကို သင် မည်သို့ ဖြေရှင်းသင့်သနည်း။ (ဖြေရှင်းရန် သမ္မာတရားကို ရှာရမည်။) ထိုစကားများမှာ အလွန်တရားဝင်ဖြစ်ပုံရသော ကြီးကျယ်သည့် စကားများဖြစ်သည်။ သို့သော် အနည်းငယ် ပို၍ လက်တွေ့ကျစွာ ပြောဆိုလော့။ (၎င်းတို့၏ အနှစ်သာရများကို ရိပ်စားမိရန် ဘုရားနှုတ်ကပတ်တော်များကို အသုံးပြုပါ။ ဆိုလိုသည်မှာ ၎င်းတို့၏ အနှစ်သာရအရ ၎င်းတို့ကို ပိုင်းခြားသိမြင်ပါ။ ထို့နောက်တွင် ကျွန်ုပ်တို့၏ ချစ်ခင်တွယ်တာမှုနှင့် ဇာတိပကတိဆိုင်ရာ ဆက်နွှယ်မှုများကို ကျွန်ုပ်တို့ ဘေးဖယ်ထားနိုင်လိမ့်မည်။) မှန်ပေသည်။ လူတို့၏ သဘာဝ အနှစ်သာရအပေါ် သင်၏ ချင့်ချိန်နိုင်စွမ်းကို ဘုရားနှုတ်ကပတ်တော်များအပေါ် သင် အခြေခံရမည်။ ဘုရားနှုတ်ကပတ်တော်၏ ဖော်ထုတ်ခြင်းမရှိဘဲနှင့်၊ အခြားသူတို့၏ သဘာဝ အနှစ်သာရကို မည်သူမျှ မရိပ်စားမိနိုင်ပေ။ ဘုရားနှုတ်ကပတ်တော်များနှင့် သမ္မာတရားအပေါ် အခြေခံခြင်းအားဖြင့်သာ လူတို့၏ သဘာဝ အနှစ်သာရတို့ကို ရိပ်စားမိနိုင်ပေသည်။ ထိုအခါမှသာ အကြင်သူသည် လူသား ခံစားချက်များနှင့် သက်ဆိုင်သည့် ပြဿနာကို ယင်း၏ အရင်းအမြစ်မှနေ၍ ဖြေရှင်းနိုင်သည်။ ပထမဦးစွာ သင်၏ ချစ်ခင်တွယ်တာမှုများနှင့် ဇာတိပကတိဆိုင်ရာ ဆက်နွှယ်မှုများကို နောက်ချန်ထားခြင်းအားဖြင့် အစပြုလော့။ မည်သူအတွက် သင်၏ ခံစားချက်များက အားအကောင်းဆုံး ဖြစ်သည်ဖြစ်စေ ထိုသူမှာ ပထမဦးဆုံး သင် စိစစ်ပြီး သိမြင်သင့်သည့်သူ ဖြစ်သည်။ ဤဖြေရှင်းချက်ကို သင် မည်သို့ ထင်မြင်ပါသနည်း။ (ကောင်းပါသည်။) လူအချို့က “ကျွန်ုပ်၏ ခံစားချက်များ အားအကောင်းဆုံးဖြစ်သည့် လူတို့ကို ပိုင်းခြားသိမြင်ခြင်းနှင့် စိစစ်ခြင်းတို့သည် အလွန် စာနာစိတ် ကင်းမဲ့ရာကျသည်”ဟု ပြောကြသည်။ ထိုသူတို့ကို သင် ပိုင်းခြားသိမြင်ခြင်း၏ လိုရင်းမှာ ၎င်းတို့နှင့် ဆက်ဆံရေးများကို သင် ဖြတ်ရန်အလို့ငှာ မဟုတ်ပေ။ သင်၏ မိဘနှင့်လည်းကောင်း၊ သားသမီးနှင့်လည်းကောင်း ဆက်ဆံရေးများကို အဆက်ဖြတ်ရန် မဟုတ်သကဲ့သို့ ၎င်းတို့ကို လုံးဝ စွန့်လွှတ်ရန်၊ ၎င်းတို့နှင့် မည်သည့်အခါတွင်မျှ တစ်ဖန် မဆက်ဆံရန်အလို့ငှာ မဟုတ်ပေ။ သင်၏ ချစ်ရသူများပေါ် သင်၏ တာဝန်များကို သင် ဖြည့်ဆည်းသင့်သော်လည်း သင်သည် ဘုရားသခင်၏ နောက်လိုက်တစ်ဦးဖြစ်သောကြောင့် ၎င်းတို့အားဖြင့် ဘောင်ခတ်ခံ၍မရ သို့မဟုတ် တွယ်ငြိခံ၍ မရပေ။ ဤစည်းမျဉ်းကို သင် ပိုင်ဆိုင်ရမည်။ သင်သည် ထိုသူတို့အားဖြင့် ဘောင်ခတ်ခံလာရကောင်းခံရနိုင်ဆဲ၊ သို့မဟုတ် တွယ်ငြိခံလာရကောင်း ခံရနိုင်ဆဲဖြစ်လျှင်၊ သင်၏ တာဝန်ကို ကောင်းစွာ သင် မထမ်းဆောင်နိုင်သကဲ့သို့ လမ်းဆုံးထိ ဘုရားသခင်နောက်သို့ သင် လိုက်လျှောက်နိုင်သည်ဟု အာမမခံနိုင်ပေ။ သင်သည် ဘုရားသခင်၏ နောက်လိုက် သို့မဟုတ် သမ္မာတရားကို ချစ်သောသူတစ်ဦး မဟုတ်ပါက သင့်အပေါ် ဤအရာကို မည်သူမျှ တောင်းဆိုမည် မဟုတ်။ လူအချို့က “လတ်တလောတွင် သမ္မာတရားကို ကျွန်ုပ် နားမလည်ပါ။ အခြားသူများအား မည်သို့ ပိုင်းခြားသိမြင်ရမည်ကို မသိပါ”ဟု ပြောကြသည်။ သင်သည် ဤဝိညာဉ်ရင့်ကျက်မှုမရှိပါက ယခုလောလောဆယ်တွင် ပိုင်းခြားသိမြင်နိုင်စွမ်းကို ဘေးဖယ်ထားလော့။ သင်၏ ဝိညာဉ်ရင့်ကျက်မှု ပြည့်စုံလုံလောက်ပြီး ထိုသို့သော စမ်းသပ်မှုများကို သင် ဖြတ်ကျော်ကာ ဤသို့လက်တွေ့လုပ်ဆောင်ရန် မိမိဘာသာ ကနဦးခြေလှမ်း လှမ်းနိုင်သည့်အခါ သမ္မာတရား၏ ဤသွင်ပြင်လက္ခဏာကို လက်တွေ့လုပ်ဆောင်ရန် သင့်အတွက် အလွန်နောက်ကျလိမ့်မည် မဟုတ်ပေ။

လူများစွာတို့သည် မလိုအပ်ဘဲ စိတ်လှုပ်ရှားထိခိုက်လွယ်စွာ ခံစားကြသည်။ အမှန်တွင် ဤအရာအားလုံးသည် မလိုအပ်သည့် အချည်းနှီးသော ဆင်းရဲဒုက္ခဖြစ်သည်။ ထိုသို့ အဘယ်ကြောင့် ငါ ပြောရသနည်း။ လူတို့သည် မိမိတို့၏ ခံစားချက်များဖြင့် အမြဲ ဘောင်ခတ်ခံရသောကြောင့် သမ္မာတရားကို လက်တွေ့မလုပ်ဆောင်နိုင်သကဲ့သို့ ဘုရားသခင်ကို ကျိုးနွံနာခံနိုင်ခြင်း မရှိကြချေ။ ထို့အပြင် ခံစားချက်များ၏ ဘောင်ခတ်ခံရခြင်းသည် မိမိတာဝန်ကို ထမ်းဆောင်ခြင်း သို့မဟုတ် ဘုရားသခင်နောက် လိုက်လျှောက်ခြင်းအတွက် လုံးဝ အကျိုးမပြုသည့်အပြင် အသက်ဝင်ရောက်မှုအတွက် ကြီးမားသည့် အတားအဆီး ဖြစ်သည်။ ထို့ကြောင့် ခံစားချက်များ၏ ဘောင်ခတ်ခြင်းကို ခံစားရခြင်းသည် အဓိပ္ပာယ်မရှိသကဲ့သို့ ထိုအရာကို ဘုရားသခင်က မအောက်မေ့ပေ။ သို့ဆိုလျှင် ဤအဓိပ္ပာယ်မဲ့သည့် ဆင်းရဲဒုက္ခမှ သင်သည် မိမိကိုယ်ကို မည်သို့ လွတ်မြောက်စေသနည်း။ သမ္မာတရားကို သင် နားလည်ရန် လိုအပ်ပြီး ဤဇာတိပကတိဆိုင်ရာ ဆက်နွှယ်မှုများ၏ အနှစ်သာရကို ရိပ်စားကာ နားလည်ဖို့ လိုအပ်သည်။ ထို့နောက်တွင် ဇာတိပကတိ၏ ခံစားချက်များအားဖြင့် ဘောင်ခတ်ခံရခြင်းမှ သင် လွတ်မြောက်ရန် လွယ်ကူလိမ့်မည်။ ဘုရားသခင်ကို ယုံကြည်သောလူအချို့သည် မိမိတို့ ဘာသာတရားမရှိသူမိဘများ၏ ပြင်းထန်စွာ နှိပ်စက်ညှဉ်းပန်းမှု ခံရကြသည်။ ၎င်းတို့ကို လက်တွဲဖော် အတင်းအဓမ္မ မရှာခိုင်းလျှင် အလုပ်တစ်ခု အတင်းအဓမ္မ ရှာခိုင်းကြသည်။ ၎င်းတို့အနေဖြင့် မိမိတို့ အလိုရှိသည့်အရာ မည်သည့်အရာကိုမဆို လုပ်ဆောင်နိုင်သော်လည်း ဘုရားသခင်ကို ယုံကြည်ခွင့်မရကြပေ။ မိဘအချို့သည် ဘုရားသခင်ကိုပင် ပြစ်မှားစော်ကားကြသည်။ ထို့ကြောင့် ဤလူများသည် မိမိတို့ မိဘများ၏ စစ်မှန်သည့် နတ်ဆိုးဆန်သော စရိုက်လက္ခဏာများကို မြင်ကြ၏။ ထိုအခါမှသာ ၎င်းတို့၏ စိတ်နှလုံးများက “သူတို့သည် အမှန်တကယ် နတ်ဆိုးများဖြစ်ကြသည်။ ထို့ကြောင့် သူတို့ကို ကျွန်ုပ်၏ ချစ်ခင်ရသူများအဖြစ် ကျွန်ုပ် သဘောမထားနိုင်ပါ”ဟု ဟစ်အော်ကြလေသည်။ ထိုအချိန်မှစ၍ ၎င်းတို့သည် ၎င်းတို့၏ ခံစားချက်များ၏ ဘောင်ခတ်ခြင်းများနှင့် အချုပ်အချယ်များမှ လွတ်မြောက်သွားကြသည်။ လူတို့ကို ဘောင်ခတ်ပြီး ချည်နှောင်ရန် စာတန်က ချစ်ခင်တွယ်တာမှုကို အသုံးပြုချင်သည်။ လူတို့သည် သမ္မာတရားကို နားမလည်ပါက လှည့်ဖြားခံရရန် ၎င်းတို့အတွက် လွယ်ကူသည်။ မကြာခဏဆိုသကဲ့သို့ ၎င်းတို့၏ မိဘများနှင့် ချစ်ခင်ရသူများအတွက် ၎င်းတို့သည် ဝမ်းနည်းကြသည်၊ ငိုကြွေးကြသည်၊ အခက်အခဲများကို ခါးစီးခံကြပြီး စွန့်လွှတ်စတေးမှုများ ပြုလုပ်ကြသည်။ ဤသည်မှာ ၎င်းတို့၏ အသိပညာကင်းမဲ့သော မသိနားမလည်မှု ဖြစ်သည်။ ထိုအရာကို ၎င်းတို့ မညည်းမညူ လက်ခံပြီး မိမိတို့ စိုက်သည့်အရာကို ရိတ်သိမ်းကြသည်။ ဤအရာများကို ခံစားခြင်းသည် တန်ဖိုးမရှိပေ။ ဘုရားသခင်က လုံးဝ သတိမရမည့် အချည်းနှီးသော အားထုတ်မှုတစ်ခု ဖြစ်ပြီး ၎င်းတို့က အလွန်အမင်း ဒုက္ခဆင်းရဲခံနေခြင်းဖြစ်သည်ဟု တစ်ဦးတစ်ယောက်က ပြောကောင်းပြောနိုင်ပေသည်။ သမ္မာတရားကို အမှန်တကယ် သင် နားလည်ပြီး ၎င်းတို့၏ အနှစ်သာရကို သင် ရိပ်စားမိသည့်အခါ သင် လွတ်မြောက်လာလိမ့်မည်။ သင်၏ ယခင်က ဆင်းရဲဒုက္ခသည် မသိနားမလည်မှုနှင့် အသိပညာကင်းမဲ့မှုဖြစ်သည်ဟု သင် ခံစားရလိမ့်မည်။ အခြားမည်သူကိုမျှ သင် အပြစ်တင်လိမ့်မည် မဟုတ်။ သင်၏ ကိုယ်ပိုင် ကြောင်းကျိုးမမြင်ခြင်း၊ မိုက်မဲမှုနှင့် သမ္မာတရားကို သင်နားမလည် သို့မဟုတ် အမှုကိစ္စများကို ရှင်းလင်းစွာ မမြင်သည့်အချက်တို့ကို သင် အပြစ်တင်လိမ့်မည်။ ဤခံစားချက်များနှင့်ဆိုင်သည့် ပြဿနာသည် ဖြေရှင်းရန် လွယ်ကူသည့်အရာတစ်ခု ဖြစ်သလော။ သင်တို့ ဖြေရှင်းပြီးပြီလော။ (မဖြေရှင်းရသေးပါ။ ကျွန်ုပ်တို့သည် လက်တွေ့လုပ်ဆောင်ခြင်း မရှိသေး၊ သို့မဟုတ် ဘုရားသခင် ထောက်ပြသည့် လက်တွေ့လုပ်ဆောင်ခြင်း လမ်းကြောင်းထဲသို့ မဝင်ရောက်သေးပါ။ ဤအရာမျိုး ဖြစ်ပျက်သည့်အခါ ရည်ညွှန်းခြင်းအတွက် အခြေခံအကြောင်းရင်းတစ်ခု ကျွန်ုပ်တို့ ရှိကြခြင်းသာ ဖြစ်ပါသည်။) ဤအရာအားလုံးကို ပြောဆိုရာတွင် လက်တွေ့ကျသည့် ကိစ္စရပ်များအကြောင်းကို ပြောဆိုနေသည်ဖြစ်စေ၊ လမ်းကြောင်းများအဖြစ် သင် အဓိပ္ပာယ်ကောက်သည့် အရာများအကြောင်းကို ပြောဆိုနေသည်ဖြစ်စေ သင်တို့ကို ငါ အမှန်ကို ပြောနေခြင်းဖြစ်သည်။ ဤအရာမျိုးကို သင်တို့ ကြုံရသည့်အခါ ကိုင်တွယ်ခြင်းအတွက် အကောင်းဆုံးသောနည်းမှာ ဘုရားသခင်ထံ ဆုတောင်းရန်နှင့် သမ္မာတရား ရှာဖွေရန်ဖြစ်ပြီး ထို့နောက်တွင် ထိုအရာကို ဖြေရှင်းရန် နည်းလမ်းတစ်ခု သင် ရှိလိမ့်မည်။ ဇာတိပကတိ ခံစားချက်များ၏ အနှစ်သာရကို သင် ရိပ်စားမိပြီးသည့်အခါ သမ္မာတရား စည်းမျဉ်းများအတိုင်း ကိစ္စရပ်များကို ကိုင်တွယ်ရန် သင့်အတွက် လွယ်ကူလိမ့်မည်။ သင်၏ ချစ်ခင်ရသူများနှင့် ပတ်သက်၍ ဇာတိပကတိ ဆက်နွှယ်မှုများ၏ ဘောင်ခတ်ခြင်းကို သင် အမြဲခံရပါက သမ္မာတရားကို လက်တွေ့လုပ်ဆောင်ရန် နည်းလမ်းမရှိပေ။ အယူဝါဒကို သင် နားလည်ပြီး ဆောင်ပုဒ်များကို ကြွေးကြော်လျှင်ပင် သင်၏ တကယ့် ပြဿနာများကို မဖြေရှင်းနိုင်သေးဘဲ ရှိလိမ့်ဦးမည် ဖြစ်သည်။ လူအချို့သည် သမ္မာတရားအား မည်သို့ လက်တွေ့လုပ်ဆောင်ရမည်ကို တကယ် မသိကြချေ။ အခြားသူများမှာ သမ္မာတရားကို ရှာဖွေနိုင်ကြသော်လည်း ၎င်းတို့ထံ အခြားသူများက သမ္မာတရားကို ရှင်းလင်းစွာ မိတ်သဟာယပြုသည့်အခါ ၎င်းတို့သည် အပြည့်အဝ မယုံကြည်ကြသကဲ့သို့ လုံးဝ လက်မခံနိုင်ကြချေ။ ယင်းကို အယူဝါဒဖြစ်သည့်အလား နားထောင်လိုက်ကြသည်။ ထို့ကြောင့် သင်၏ ခံစားချက်များဖြင့် ဘောင်ခတ်ခံရခြင်း ပြဿနာသည် မည်သည့်အခါတွင်မျှ မပြေလည်နိုင်ပေ။ ထိုပြဿနာ မပြေလည်နိုင်ပါက ထိုအရာအတွင်းမှ မည်သည့်အခါတွင်မျှ သင် မလွတ်မြောက်နိုင်သကဲ့သို့ သင်သည် ဆက်လက်၍ ဘောင်ခတ်ခံရကာ ချည်နှောင်ခံရလိမ့်မည်။ ဘုရားသခင်ကို သင် ယုံကြည်သော်လည်း သူ့နောက် လိုက်မလျှောက်နိုင် သို့မဟုတ် သင် လုပ်သင့်သည့်တာဝန်ကို မထမ်းဆောင်နိုင်ပါက သင်သည် အဆုံးတွင် ဘုရားသခင်၏ ကတိတော်ကို လက်ခံဖို့ရာ ထိုက်တန်တော့မည် မဟုတ်သည်မှာ တစ်နေ့တွင် ကပ်ဘေးထဲသို့ ကျရောက်ကာ အပြစ်ပေးခံရသည်အထိ ဖြစ်လိမ့်မည်။ ငိုကြွေးခြင်းနှင့် အံသွားခဲကြိတ်ခြင်းတို့သည် အချည်းနှီးဖြစ်လိမ့်မည်ဖြစ်ပြီး မည်သူကမျှ သင့်ကို ကယ်တင်နိုင်လိမ့်မည် မဟုတ်။ ဖောက်ပြန်ပျက်စီးသော စိတ်သဘောထားများကို ဖြေရှင်းခြင်း၏ အကျိုးဆက်များနှင့်ပတ်သက်၍ သင်တို့ ယခု ရှင်းပြီလော။

ယနေ့တွင် မည်သည့်အရာကို ငါတို့ မိတ်သဟာယပြုပြီးပြီနည်း။ လူတို့၏ အခြေအနေများ၊ ၎င်းတို့၏ ဖောက်ပြန်ပျက်စီးမှုများအပြင် သမ္မာတရား စစ်မှန်မှုထဲသို့ မည်သို့ ဝင်ရောက်ရမည်၊ သင်ကြုံရသည့် ကိစ္စများအား မည်သို့ မှန်ကန်စွာ သဘောထားရမည်၊ မည်သည့် ရှုထောင့်မျိုးများကို သင် စွဲကိုင်သင့်သည်ဆိုသည်နှင့် သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားကို မည်သို့ သိရှိကာ စိတ်ဖြာလေ့လာဆွေးနွေးပြီး ဖြေရှင်းရမည်ဆိုသည်တို့ကို ငါတို့ မိတ်သဟာယပြုပြီး ဖြစ်သည်။ အသက်ဝင်ရောက်မှု သင်ခန်းစာကို အမြဲ သင်ယူရမည်။ သင်ယူရန် မည်သည့်အခါတွင်မျှ နောက်မကျပေ၊ သို့မဟုတ် စတင်ရန်မှာ မည်သည့်အခါတွင်မျှ နောက်မကျပေ။ သို့ဆိုလျှင် မည်သည့်အခါတွင် အလွန်နောက်ကျသွားသနည်း။ သင် သေဆုံးပြီးပါက အလွန်နောက်ကျသွားပြီဖြစ်သည်။ အသက်ရှင်နေဆဲဖြစ်ပါက အလွန် နောက်မကျသေးပေ။ ယခု သင်တို့အားလုံး မသေဘဲ အသက်ရှင်ကြသော်လည်း အသက်ရှင်ခြင်းနှင့် သေခြင်းက မည်သည့်အရာ ဖြစ်သည်ကို သင်တို့ အမှန်တကယ် ရှင်းကြသလော။ အင်္ဂလိပ်စကားတွင် လူတို့က “ကျွန်ုပ် အသက်ရှင်သေးသည်”ဟု အမြဲပြောကြသည်။ ယင်းမှာ မည်သည့်အရာကို ဆိုလိုသနည်း။ အမှုအရာများ သင့်ထံ ဖြစ်ပျက်သည့်အခါ သို့မဟုတ် လူ့အဖွဲ့အစည်း၏ ခေတ်ရေစီးကြောင်းထဲသို့ ဆွဲဆောင်ခြင်းကို သင် ခံရပြီးသည့်အခါ၊ သို့မဟုတ် သင်သည် အကျင့်ပျက်သည်ဟု ခံစားရပြီးနောက် သင့်ကိုယ်သင် အပ်ဖြင့်ထိုးပြီး ထိုအရာကို ခံစားသိမြင်နိုင်သည့်အခါ သင်သည် အသက်ရှင်နေသေးကြောင်း၊ သင်၏ စိတ်နှလုံးသည် မသေသေးကြောင်းကို သင် ခံစားမိလိမ့်မည်။ သင် အသက်ရှင်သေးပါက လိုက်စားမှုများ သင် ရှိသင့်ပြီး လူသား သဏ္ဌာန်တူခြင်းကို အသက်ရှင်နေထိုင်သင့်သည်။ ယခင်က သင်သည် အကျင့်ပျက်ခဲ့သည်၊ လောကီအရာများနောက်လိုက်ကာ ဆိုးယုတ်မှု၏ ခေတ်ရေစီးကြောင်းတစ်ခုဖြင့် အသက်ရှင်ခဲ့သည်။ သင်သည် ဣန္ဒြေဆည်ကာ ရှေ့ဆက်အကျင့်ပျက်ခြင်းကို ရှောင်ရှားရမည့် အချိန် မဟုတ်လော။ သင်မြင်သလော၊ အနောက်တိုင်းသားများသည် စစ်မှန်သည့် လမ်းခရီးကို ရှာမတွေ့ကြသေးသကဲ့သို့ လူသားဘဝနှင့် ၎င်းတို့၏ ဘဝနေထိုင်မှုပုံစံတို့နှင့် ပတ်သက်လာသည့်အခါ ၎င်းတို့ မျှော်လင့်ချက်မဲ့ခံစားကြသည်။ ထို့ကြောင့် ၎င်းတို့၏ စကားများသည် နက်ရှိုင်းသည့် စိတ်ခံစားမှုများနှင့် ပြည့်ပြီး စိတ်ပျက်လက်ပျက် ဖြစ်ခြင်းနှင့် မျှော်လင့်ချက်မဲ့ခြင်းမျိုး ရှိသည်။ ဆိုလိုသည်မှာ အတွင်းတွင် မျှော်လင့်ချက်မဲ့သည့် စိတ်အခြေအနေတစ်ခု ပါရှိသည်ဟု ဆိုရပေမည်။ ၎င်းတို့ အသက်ရှင်သည်နှင့်အမျှ ၎င်းတို့ လူသားမဟုတ်ဟု မကြာခဏ ခံစားရသော်လည်း ၎င်းတို့ ဤသို့ အသက်ရှင်ကြရမည်ဖြစ်သည်။ ၎င်းတို့အနေဖြင့် သရဲတစ္ဆေများ၊ တိရစ္ဆာန်များ သို့မဟုတ် သားရဲများကဲ့သို့ ခံစားရလျှင်ပင် ဤနည်းဖြင့် ၎င်းတို့ ဆက်လက်အသက်ရှင်ရမည် ဖြစ်သည်။ မည်သည့်အရာကို လုပ်ဆောင်၍ ရသနည်း။ ၎င်းတို့ လုပ်ဆောင်နိုင်သည့်အရာ တစ်ခုမျှ မရှိချေ။ ၎င်းတို့ မသေဆုံးကြပါက ဤသို့ အသက်ရှင်ကြရမည်။ ၎င်းတို့အတွက် အခြားသော လမ်းကြောင်း မရှိသကဲ့သို့ သနားကရုဏာသက်ဖွယ်ရာ အသက်ရှင်ကြသည်။ သင်တို့အားလုံး ဤကဲ့သို့ ဖြစ်ကြသလော။ တစ်နေ့တွင် သင်တို့သည် “ဟာ၊ ငါ အသက်ရှင်ပါသေးသည်၊ ငါ့ နှလုံး မသေသေးပါ”ဟု တွေးလျက် နက်ရှိုင်းသည့် ခံစားမှုဖြင့် ပြည့်ပါက၊ လူတစ်ဦးသည် ထိုအခြေအနေထိ အသက်ရှင်ပါက ၎င်းတို့မှ မည်သည့်အရာ ဖြစ်လာမည်နည်း။ ၎င်းတို့သည် ကြီးစွာ အန္တရာယ်ရှိနှင့်ကြပြီး ဖြစ်သည်။ ယုံကြည်သူတစ်ဦးအတွက် ဤသည်မှာ အလွန်အန္တရာယ်ရှိနှင့်ပေသည်။ “ကျွန်ုပ် အသက်ရှင်သေးသော်လည်း ကျွန်ုပ်၏ သွေးသားသည် အခွံတစ်ခုဖြစ်ပြီး ကျွန်ုပ်သည် လမ်းလျှောက်နေသည့် အလောင်းကောင်တစ်ကောင်ဖြစ်သည်။ ကျွန်ုပ်၏ နှလုံးသား အသက်ရှိပြီး ကျွန်ုပ် စိတ်နှလုံးထဲက စိတ်ဆန္ဒများနှင့် စံသတ်မှတ်ချက် အနည်းငယ်ကသာ ကျွန်ုပ်၏ ဇာတိပကတိကို ထောက်ကူပေးထားသည်”ဟူသကဲ့သို့သော တစ်စုံတစ်ရာကို သင် လုံးဝ ပြော၍ မရပေ။ ထိုအခြေအနေထိ မရောက်စေနှင့်။ ထိုအခြေအနေထိ သင် ရောက်ပါက သင့်ကို ကယ်တင်ရန် အလွန်ခက်ခဲလိမ့်မည်။ သင်တို့အားလုံးကို ယခု ကြည့်သည့်အခါ သင်တို့၏ အခြေအနေများက မဆိုးပေ။ ဘာသာတရားမရှိသူတစ်ဦးထံ ဘုရားနှုတ်ကပတ်တော်ကို သင်တို့ ဖတ်ရွတ်ပြပါက မည်သည့် အသိမျှ ၎င်းတို့ ရရှိလိမ့်မည် မဟုတ်။ ထို့ကြောင့် ယခု သင်တို့ကို ပြုပြင်ရန် ပြင်းထန်သည့် စကားများကို ငါ အသုံးပြုပါက ထိုအရာကို သင်တို့ လုံးဝ သတိထားမိလိမ့်မည်လော။ (သတိထားမိပါမည်။) သင်တို့ထဲမှအချို့သည် ပြုပြင်ခံရသည့်နောက်တွင်သာ မိမိတို့ကိုယ်ကို သိလာကြပေသည်။ ထိုအခါမှသာ သင်တို့ နောင်တရကြသည်။ ဤသည်မှာ သင်တို့သည် သတိရှိနေကြသေးပြီး သင်တို့ စိတ်နှလုံးများလည်း အပြည့်အဝ မသေဆုံးသေးဟု ဆိုလိုသည်။ ထိုအရာက သင်တို့သည် နိုးထနေဆဲ၊ အသက်ရှိနေဆဲဖြစ်သည်ကို သက်သေပြပေသည်။ သမ္မာတရားကို သင် လက်ခံနိုင်ပြီး လက်တွေ့လုပ်ဆောင်နိုင်ပါက ကယ်တင်ခံရမည့် မျှော်လင့်ချက်တစ်ခု ရှိ၏။ တစ်စုံတစ်ဦးသည် သမ္မာတရားကို တကယ် လက်ခံမည် မဟုတ်တော့သည့် အခြေအနေထိ ရောက်ရှိပါက ၎င်းတို့ လုံးဝ သေဆုံးပြီး ကယ်တင်၍ မရတော့ပေ။ အသင်းတော်ထဲတွင် သမ္မာတရားကို တကယ် လက်ခံလိမ့်မည် မဟုတ်သည့်သူများမှာ လူအနည်းငယ်ထက်ပိုပေသည်။ ဤလူများသည် အသက်ရှူနေကြသော်လည်း အမှန်တကယ် ဝိညာဉ်များမရှိကြချေ။ ၎င်းတို့သည် ဝိညာဉ်မဲ့ လူသေ၊ လမ်းလျှောက်နေသည့် အလောင်းကောင်များ ဖြစ်သည်။ ထိုသို့သောလူများသည် လုံးဝ ထုတ်ဖော်ကာ ဖယ်ရှားရှင်းလင်းခြင်း ခံရပြီးဖြစ်သည်။

၂၀၁၆ ခုနှစ်၊ အောက်တိုဘာလ ၅ ရက်


ဘုရားသခင်ကို ယုံကြည်ခြင်း၌ အရေးအကြီးဆုံးသောအရာမှာ လက်တွေ့လုပ်ဆောင်ခြင်းနှင့် သူ၏နှုတ်ကပတ်တော်များကို တွေ့ကြုံခြင်းဖြစ်သည်

ဘုရားသခင်၌ ယုံကြည်ခြင်းနှင့်ပတ်သက်လာလျှင် သင်၏ တာဝန်ကို သင့်တင့်လျောက်ပတ်စွာ ထမ်းဆောင်ခြင်းအပြင် အဓိကသော့ချက်ကျသည့်အရာမှာ သမ္မာတရားကို နားလည်ခြင်း၊ သမ္မာတရား စစ်မှန်မှုသို့ ဝင်ရောက်ကာ အသက် ဝင်ရောက်ခြင်းနှင့်ပတ်သက်၍ ပိုမို အားစိုက်ထုတ်ခြင်းတို့ ဖြစ်သည်။ မည်သည့်အရာဖြစ်ပျက်သည်ဖြစ်စေ သင်ယူရန် သင်ခန်းစာများရှိသည်။ ထို့ကြောင့် ခပ်ပေါ့ပေါ့ဖြင့် သင့်ကို ဖြတ်ကျော်သွားခွင့်မပြုနှင့်။ သင်သည် ဤအရာနှင့်ပတ်သက်ပြီး အချင်းချင်း မိတ်သဟာယပြုသင့်သည်။ ထို့နောက် သင်သည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်းနှင့် အလင်းပေးခြင်းကို ခံရမည်ဖြစ်ပြီး သမ္မာတရားကို နားလည်နိုင်လိမ့်မည်။ မိတ်သဟာယမှတစ်ဆင့် သင်သည် လက်တွေ့လုပ်ဆောင်မှုလမ်းကြောင်းတစ်ခု ရှိလိမ့်မည်ဖြစ်ပြီး ဘုရားသခင်၏ အမှုတော်ကို မည်သို့ တွေ့ကြုံရမည်ကို သိလိမ့်မည်။ ပြီးလျှင် သင်သတိမထားမိလိုက်ဘဲ သင်၏ အချို့ပြဿနာများသည် ပြေလည်သွားလိမ့်မည်။ သင်ရှင်းလင်းစွာ မမြင်နိုင်သည့်အရာများ ပိုပို၍ နည်းလာလိမ့်မည်။ သမ္မာတရားကို ပိုပို၍ နားလည်လိမ့်မည်။ ဤနည်းအားဖြင့် သင် သတိမထားမိလိုက်ဘဲ သင်၏ ဝိညာဉ်ရင့်ကျက်မှုက ကြီးထွားလိမ့်မည်။ သမ္မာတရားအတွက် ကြိုးပမ်းရန် စတင်ပြုလုပ်ပြီး သမ္မာတရားကို စိတ်နှစ်ထားရမည်။ လူအချို့က “ကျွန်ုပ်သည် ဘုရားသခင်ကို ယုံကြည်လာသည်မှာ နှစ်အချို့ရှိနေပြီး အယူဝါဒများစွာကို နားလည်ပြီးဖြစ်သည်။ ယခုအခါ ကျွန်ုပ်၌ အခြေခံအုတ်မြစ်တစ်ခု ရှိပြီဖြစ်သည်။ ယခုအခါ ပင်လယ်ရပ်ခြားရှိ ကျွန်ုပ်တို့၏အသင်းတော်ရှိ အသက်တာသည် ကောင်းမွန်၏၊ ညီအစ်ကိုမောင်နှမများသည် ဘုရားသခင်၌ ယုံကြည်ခြင်းနှင့်သက်ဆိုင်သည့် အရေးကိစ္စများကို တစ်နေ့လုံး မိတ်သဟာယပြုဖို့ စုဝေးကြပြီး ထိုသို့ဖြင့် ကျွန်ုပ်သည် မြင်ရ၊ ကြားရသည့်အရာဖြင့် လွှမ်းမိုးခြင်းခံရကာ အားဖြည့်ခံရသည်။ ယင်းက လုံလောက်ပါသည်။ ကျွန်ုပ်ကိုယ်တိုင်၏ အသက်ဝင်ရောက်ခြင်းနှင့်သက်ဆိုင်သည့် ပြဿနာများ၊ သို့မဟုတ် ကျွန်ုပ်ကိုယ်တိုင်၏ ပုန်ကန်လိုခြင်းနှင့် သက်ဆိုင်သည့် ပြဿနာများကို ဖြေရှင်းခြင်း၌ ကျွန်ုပ် အားထုတ်ကြိုးပမ်းဖို့ မလိုအပ်ပါ။ ငါသည် ဆုတောင်းရန်၊ ဘုရားနှုတ်ကပတ်တော်ကို စားသောက်ရန်၊ ဓမ္မတေးသီချင်းများဆိုပြီး တာဝန်ထမ်းဆောင်ရန်၊ ငါဖြည့်ဆည်းရမည့်တာဝန်ကို ဖြည့်ဆည်းရန် ငါ၏ လုပ်ငန်းစဉ်ကို နေ့စဉ် လိုက်နာလျှင် ငါသည် အသက်တာတွင် အလိုအလျောက်ကြီးထွားလိမ့်မည်” ဟူ၍ ပြောကြသည်။ ဤသည်မှာ ထိုမရှင်းမလင်းဖြစ်နေသော ယုံကြည်သူများ ထင်မြင်သည့်အရာဖြစ်သည်။ ဤလူတို့သည် သမ္မာတရားကို လုံးဝ လက်မခံကြပေ။ ၎င်းတို့သည် ဘာသာရေး ရိုးရာဓလေ့များတွင်ပါဝင်ခြင်း၊ အပြောကောင်းစွာ ပြောဆိုခြင်း၊ အနှစ်မရှိသော ဆောင်ပုဒ်များကို အော်ဟစ်ခြင်း၊ စကားများနှင့် အယူဝါဒများကို ပြောဆိုခြင်းသာ ပြုလုပ်ပြီး ၎င်းတို့က ကောင်းစွာလုပ်ဆောင်ခဲ့သည်ဟု ခံစားမိကြသည်။ ရလဒ်အနေဖြင့် အခြားလူတို့က သမ္မာတရားအချို့ကို လက်တွေ့လုပ်ဆောင်နိုင်ပြီး ပြောင်းလဲမှုအချို့ကို ရရှိနိုင်စဉ်တွင် ဤမရှင်းမလင်းဖြစ်နေသော ယုံကြည်သူများက အတွေ့အကြုံဆိုင်ရာ သက်သေခံချက် လုံးဝ မရှိပေ။ ၎င်းတို့သည် မိမိတို့နှင့်သက်ဆိုင်သော မည်သည့် အသိပညာကိုမျှပင် မပြောဆိုနိုင်ပေ။ ၎င်းတို့သည် လက်ဗလာဖြစ်သွားပြီး မည်သည့်အရာကိုမျှ မရရှိဘဲ အဆုံးသတ်ရသည်။ ၎င်းတို့သည် ချွတ်ခြုံကျပြီး သနားဖွယ်မဟုတ်သလော။ ကယ်တင်ခြင်းကို ရရှိသောလမ်းကြောင်းတွင် သမ္မာတရားကို လက်ခံပြီး လိုက်စားခြင်းထက် ပို၍ စစ်မှန်သော၊ သို့မဟုတ် လက်တွေ့ကျသောလမ်းကြောင်းမရှိပေ။ သင်သည် သမ္မာတရားကို မရရှိနိုင်လျှင် ဘုရားသခင်အပေါ် သင်၏ ယုံကြည်မှုသည် အနှစ်မရှိပေ။ အနှစ်သာရမရှိသော စကားများနှင့် အယူဝါဒများကို ပြောသူများ၊ ဆောင်ပုဒ်များကို အမြဲသံယောင်လိုက်သူများ၊ စကားကြီး စကားကျယ်များကိုပြောသူများ၊ စည်းမျဉ်းစည်းကမ်းများကို လိုက်နာပြီး သမ္မာတရားကို လက်တွေ့လုပ်ဆောင်ခြင်းတွင် မည်သည့်အခါမျှ အာရုံမစိုက်သူများသည် နှစ်မည်မျှ ယုံကြည်ပါစေ မည်သည့်အရာကိုမျှ မရရှိပေ။ တစ်စုံတစ်ခုကို ရရှိသောသူများသည် မည်သူဖြစ်သနည်း။ မိမိတို့၏ တာဝန်ကို ရိုးသားစစ်မှန်စွာ ထမ်းဆောင်ပြီး သမ္မာတရားကို လက်တွေ့လုပ်ဆောင်ရန် လိုလားသူများ၊ ဘုရားသခင်က ၎င်းတို့ထံ ပေးအပ်ထားသောအရာကို ၎င်းတို့၏ တာဝန်အဖြစ် ဆက်ဆံသူများ၊ ဘုရားသခင်အတွက် အသုံးခံလျက် ၎င်းတို့၏ တစ်ဘဝလုံးကို ဝမ်းမြောက်စွာ ကုန်ဆုံးစေပြီး မိမိတို့အကျိုးအတွက် မကြံစည်သူများ၊ အသိတရားနှင့် လက်တွေ့ကျသော စိတ်သဘောရှိပြီး ဘုရားသခင်၏ စီစဉ်ညွှန်ကြားမှုများကို နာခံသူများဖြစ်ကြသည်။ ၎င်းတို့သည် တာဝန်ထမ်းဆောင်စဉ်တွင် သမ္မာတရား စည်းမျဉ်းများကို နားလည်သဘောပေါက်နိုင်ကြပြီး အရာရာကို မှန်ကန်စွာ လုပ်ဆောင်ရန် ကြိုးစားကြသောကြောင့် ဘုရားသခင်အပေါ် သက်သေခံသည့် အကျိုးကို ရရှိပြီး ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်ခွင့်ကို ရရှိသည်။ ၎င်းတို့၏ တာဝန်ကို ထမ်းဆောင်စဉ်တွင် အခက်အခဲများကို ကြုံရသောအခါ ၎င်းတို့သည် ဘုရားသခင်ထံ ဆုတောင်းပြီး ဘုရားသခင်၏ ရည်ရွယ်ချက်များကို နားလည်သဘောပေါက်ရန် ကြိုးစားကြသည်။ ၎င်းတို့သည် ဘုရားသခင်ထံမှလာသည့် စီစဉ်ညွှန်ကြားမှုများနှင့် အစီအစဉ်များကို နာခံနိုင်ကြပြီး ၎င်းတို့ လုပ်ဆောင်သမျှ အားလုံးတွင် သမ္မာတရားကို ရှာဖွေကာ လက်တွေ့လုပ်ဆောင်ကြသည်။ ၎င်းတို့သည် ဆောင်ပုဒ်များကို သံယောင်လိုက်ခြင်း၊ သို့မဟုတ် စကားကြီးစကားကျယ်များ ပြောဆိုခြင်းမရှိကြဘဲ အသိတရားရှိရှိနှင့် လက်တွေ့ကျသော စိတ်နေသဘောထားဖြင့် အမှုအရာများကို လုပ်ဆောင်ခြင်း၊ စည်းမျဉ်းများကို စေ့စပ်တိကျစွာ လိုက်နာခြင်းတို့ကိုသာ အာရုံစိုက်သည်။ ၎င်းတို့သည် ၎င်းတို့လုပ်ဆောင်သမျှ အရာရာတိုင်းတွင် စိတ်နှစ်ထားကြပြီး၊ မိမိတို့၏ စိတ်နှလုံးအကြွင်းမဲ့ဖြင့် အရာရာကို အသိအမှတ်ပြုရန် သင်ယူကြသည်။ အကြောင်းကိစ္စများစွာတွင် ၎င်းတို့သည် သမ္မာတရားကို လက်တွေ့လုပ်ဆောင်နိုင်ကြသည်။ ထို့နောက်တွင် အသိပညာနှင့် နားလည်မှုကို ရရှိကြသည်။ ပြီးလျှင် ၎င်းတို့သည် သင်ခန်းစာများကို သင်ယူနိုင်ပြီး အမှန်တကယ် တစ်စုံတစ်ခုကို ရရှိကြသည်။ ၎င်းတို့က မမှန်ကန်သည့် အတွေးများ၊ သို့မဟုတ် မှားယွင်းသော အခြေအနေများ ရှိသောအခါ ယင်းတို့ကို ဖြေရှင်းရန် ဘုရားသခင်ကို ဆုတောင်းပြီး သမ္မာတရားကို ရှာဖွေကြသည်။ မည်သည့်သမ္မာတရားများကို ၎င်းတို့ နားလည်ပါစေ ၎င်းတို့၏ စိတ်နှလုံးထဲတွင် ယင်းတို့ကို တန်ဖိုးထားမှုရှိကြပြီး ၎င်းတို့၏ အတွေ့အကြုံဆိုင်ရာ သက်သေခံချက်ကို ပြောဆိုနိုင်ကြသည်။ ဤသို့သောလူများသည် အဆုံးတွင် သမ္မာတရားကို ရရှိကြသည်။ ထိုအမှုမဲ့အမှတ်မဲ့ဖြစ်ပြီး ပေါ့တန်သောလူတို့ကမူ သမ္မာတရားကို မည်သို့ လက်တွေ့လုပ်ဆောင်ရမည်ကို လုံးဝ မတွေးကြပေ။ အားစိုက်ထုတ်ပြီး အမှုအရာများကို လုပ်ဆောင်ခြင်း၊ မိမိတို့ကိုယ်ကို ခင်းကျင်းပြသပြီး ကြွားဝါခြင်းတို့တွင်သာ အာရုံစိုက်ကြသည်။ သို့သော် ၎င်းတို့သည် သမ္မာတရားကို မည်သို့လက်တွေ့လုပ်ဆောင်ရမည်ကို လုံးဝ မရှာဖွေကြပေ။ ဤသည်မှာ သမ္မာတရားကို ရရှိရန် ၎င်းတို့အတွက် ခက်ခဲစေသည်။ စဉ်းစားကြည့်လော့။ မည်သို့သောလူအမျိုးအစားသည် သမ္မာတရား စစ်မှန်မှုများထဲသို့ ဝင်ရောက်နိုင်သနည်း။ (အသိတရားရှိရှိနှင့် လက်တွေ့ကျသော စိတ်သဘောထားရှိသူများ၊ လက်တွေ့ဆန်ပြီး အမှုကိစ္စများ၌ စိတ်နှစ်ဆောင်ရွက်သူများဖြစ်သည်။) အသိတရားရှိရှိနှင့် လက်တွေ့ကျသော စိတ်သဘောထားရှိသောလူများ၊ အမှုကိစ္စများ၌ စိတ်နှစ်ဆောင်ရွက်သောလူများနှင့် စိတ်နှလုံး ရှိသောလူများ ထိုသို့သောသူများသည် ပြုမူဆောင်ရွက်သည့်အခါ လက်တွေ့အရှိတရားအပေါ်၊ သမ္မာတရား စည်းမျဉ်းများကို အသုံးပြုပုံအပေါ် ပို၍ အရေးထားကြသည်။ ထို့အပြင် လက်တွေ့ကျမှုများကို ၎င်းတို့ အာရုံစိုက်သော အရာများအားလုံးတွင် ၎င်းတို့သည် လက်တွေ့ဆန်သည်။ အပြုသဘောဆောင်သောအရာများ၊ သမ္မာတရားနှင့် လက်တွေ့ကျသောအရာများကို နှစ်သက်သည်။ နောက်ဆုံးတွင် သမ္မာတရားကို နားလည်ပြီး ရရှိသူများမှာ ဤသို့သောလူများဖြစ်သည်။ သင်တို့သည် မည်သည့်လူစားမျိုး ဖြစ်သနည်း။ (လက်တွေ့မကျသည့်၊ သွင်ပြင်များအတွက် အမှုအရာများကို အမြဲ လုပ်ဆောင်လိုပြီး မာယာသုံးလိုသော သူတစ်ဦးဖြစ်ပါသည်။) ဤအရာကို လုပ်ဆောင်ခြင်းအားဖြင့် တစ်ခုတလေကို ရရှိနိုင်သလော။ (မရရှိနိုင်ပါ။) သင်၏ ပြဿနာများကို ဖြေရှင်းရန် နည်းလမ်းတစ်ခု သင် ရှာတွေ့ပြီလော။ ထိုအရာကို သင်သဘောပေါက်နိုင်ပြီး အမှုအရာများကို စတင်ပြောင်းလဲနိုင်ပါက အမှုအရာများအပေါ် သင်၏ အယူအဆများ၊ စိတ်ကူးများနှင့် ရှုထောင့်အမြင်များ ပြောင်းလဲပြီးခြင်း ရှိမရှိဆိုသည်ကို သင်တို့ သိမည်လော။ (ထိုအရာများ အတော်အတန် ပြောင်းလဲပြီးဖြစ်သည်ဟု ကျွန်ုပ် ခံစားရပါသည်။) ရလဒ်များနှင့် တိုးတက်မှုရှိသရွေ့၊ ထိုအရာနှင့်ပတ်သက်၍ သင် မိတ်သဟာယပြုသင့်ပြီး အခြားသူများ တည်ဆောက်ခံရခွင့် ပေးသင့်၏။ သင်၏ အတွေ့အကြုံသည် အကန့်အသတ် ရှိသော်လည်း ယင်းမှာ ဘဝတွင် ကြီးထွားမှု အတွေ့အကြုံတစ်ခု ဖြစ်နေဆဲဖြစ်သည်။ ဘဝတွင် ကြီးထွားမှု ဖြစ်စဉ်မှာ ဘုရားသခင်ကို သင်၏ ယုံကြည်ခြင်း အတွေ့အကြုံ၊ ဘုရားနှုတ်ကပတ်တော်ကို တွေ့ကြုံခြင်းမှတစ်ဆင့် သင့်ဘဝ ကြီးထွားခြင်း အတွေ့အကြုံ ဖြစ်သည်။ ဤအတွေ့အကြုံများသည် တန်ဖိုးအရှိဆုံး ဖြစ်သည်။

၎င်းတို့အားလုံးသည် ဘုရားသခင်ကို ယုံကြည်သည့်အတွက် ဘုရားနှုတ်ကပတ်တော် ဖတ်ပြီး မိမိတို့တာဝန်များကို ထမ်းဆောင်သည့်အတွက် နှစ်အနည်းငယ် ကြာပြီးနောက်တွင် တစ်ဦးနှင့်တစ်ဦး မတူကွဲပြား ဖြစ်လာသည်မှာ အမြင့်နှင့် အနိမ့်များ ပေါ်ထွက်ပြီး၊ လူတို့၏ စစ်မှန်သည့် စရိုက်များ ထုတ်ဖော်ပြခံရသည်မှာ အဘယ်ကြောင့်နည်း။ အမှန်ပင် အသီးသီးသည် မိမိအမျိုးအစားအလိုက် ခွဲခြားခြင်းခံလာရ၏။ လူအချို့သည် မိမိတို့၏ အတွေ့အကြုံဆိုင်ရာ သက်သေခံချက် ပြောဆိုနိုင်သော်လည်း အခြားသူတို့မှာ မည်သည့် အတွေ့အကြုံဆိုင်ရာ သက်သေခံချက်မျှ လုံးဝ မရှိကြချေ။ လူအချို့သည် သမ္မာတရား များစွာ နားလည်နိုင်ပြီး စစ်မှန်မှုထဲသို့ ဝင်ရောက်နိုင်ကြသော်လည်း အခြားသူတို့မှာ မည်သည့် သမ္မာတရားကိုမျှ ရရှိခြင်း၊ သို့မဟုတ် မိမိတို့၏ စိတ်သဘောထား အနည်းငယ်မျှ ပြောင်းလဲခြင်း မရှိကြသေးချေ။ လူအချို့သည် မိမိတို့၏ တာဝန်များတွင် ရလဒ်များ ရရှိကြ၏၊ ပြဿနာများကို ဖြေရှင်းရန် သမ္မာတရားကို ရှာဖွေနိုင်ကြပြီး မိမိတို့၏ တာဝန်များကို တဖြည်းဖြည်း ပြည့်ပြည့်ဝဝ ထမ်းဆောင်ကြ၏။ လူအချို့သည် မိမိတို့ တာဝန်များကို ထမ်းဆောင်စဉ်တွင် ဟန်ဆောင်လုပ်ပြရုံမျှလုပ်ပြကာ သမ္မာတရားကို နားလည်လျှင်ပင် လက်တွေ့လုပ်ဆောင်ခြင်းမရှိဘဲ စိတ်မချရသကဲ့သို့ အချောင်ခိုကြလေသည်။ ၎င်းတို့အားလုံးသည် စုဝေးပွဲများ တက်ရောက်ကြသည့်အတွက် ဘုရားနှုတ်ကပတ်တော်များကို ဖတ်ရှုကာ မိမိတို့တာဝန်များကို ထမ်းဆောင်သည့်အတွက် ရလဒ်များက အဘယ်ကြောင့် ကွဲပြားကြသနည်း။ လူအချို့သည် သမ္မာတရား လိုက်စားခြင်း လမ်းကြောင်းပေါ် စတင်နိုင်စဉ်တွင် အခြားသူများသည် အဘယ်ကြောင့် မိမိတို့သဘောအတိုင်း လုပ်ဆောင်ကြသနည်း။ လူအချို့သည် သမ္မာတရားကို လက်ခံနိုင်ကြစဉ်တွင် အခြားသူများသည် အဘယ်ကြောင့် လက်မခံနိုင်ကြသနည်း။ ဤသည်မှာ အဘယ်သို့ ဖြစ်ရသနည်း။ လူအချို့သည် ပြုပြင်ခြင်းကို ရင်ဆိုင်ရချိန်တွင် လက်ခံကာ နာခံနိုင်သော်လည်း အခြားသူများသည် အဘယ်ကြောင့် အတိုက်အခံလုပ်၊ ငြင်းခုံ၊ ပုန်ကန်ပြီး ဆူပူလှုပ်ရှားမှု ဖြစ်စေကြသနည်း။ ၎င်းတို့အားလုံးသည် စုဝေးပွဲများတွင် ဘုရားနှုတ်ကပတ်တော်များကို စားသောက်ကြသည်၊ တရားဒေသနာများနှင့် မိတ်သဟာယကို နားထောင်ကြသည်၊ အသင်းတော် အသက်တာကို အသက်ရှင်ကြပြီး မိမိတို့ တာဝန်များကို ထမ်းဆောင်ကြသည်။ သို့ဆိုလျှင် ၎င်းတို့ကြားတွင် အဘယ်ကြောင့် ထိုသို့သော ကြီးမားသည့် ကွာခြားချက်တစ်ခု ရှိသနည်း။ ဤပြဿနာကို သင်ရိပ်စားမိနိုင်သလော။ ဤသည်မှာ ကောင်းသည့် လူ့သဘာဝနှင့် မကောင်းသည့် လူ့သဘာဝကြား ခြားနားချက်ဖြစ်ပြီး လူတို့က သမ္မာတရားကို ချစ်ခြင်း ရှိမရှိဆိုသည့်အရာနှင့် တိုက်ရိုက် ဆက်နွှယ်၏။ အမှန်တွင် လူတစ်ဦး၏ အစွမ်းအစက မည်သို့ဖြစ်စေ၊ သမ္မာတရားကို ၎င်းတို့ လက်ခံနိုင်သရွေ့ မိမိတို့တာဝန်များကို ဝီရိယရှိရှိ ထမ်းဆောင်နိုင်ပြီး မိမိတို့ကိုယ်ကို သုံးသပ်ကာ သိရှိနိုင်သရွေ့ အသက်ဝင်ရောက်မှု ရှိကြလိမ့်မည်၊ စစ်မှန်သည့် ပြောင်းလဲမှုကို တွေ့ကြုံကြလိမ့်မည်ဖြစ်ပြီး မိမိတို့ တာဝန်များကို ပြည့်ပြည့်ဝဝ ထမ်းဆောင်နိုင်ကြလိမ့်မည်။ သင်သည် ဘုရားနှုတ်ကပတ်တော်ဖတ်ရာတွင် လုံ့လဝီရိယမရှိလျှင်၊ သမ္မာတရားကို နားမလည်လျှင် သင့်ကိုယ်သင် ဆင်ခြင်မကြည့်နိုင်ပေ။ ဖြစ်ရုံမျှလောက်သာ လုပ်ဆောင်ခြင်း၊ မကောင်းမှုများ သို့မဟုတ် ပြစ်မှားမှုများ မကျူးလွန်ခြင်းမျှဖြင့်သာ သင် ကျေနပ်လိမ့်မည်ဖြစ်ပြီး ဤအရာကို အရင်းအနှီးအဖြစ် အသုံးပြုလိမ့်မည်။ သင်သည် နေ့စဉ် ကမောက်ကမဖြစ်လျက် ဖြတ်သန်းလိမ့်မည်။ စိတ်ရှုပ်ထွေးသည့်အခြေအနေတွင် အသက်ရှင်လိမ့်မည်။ အမှုအရာများကို စီစဉ်ထားသည့်အတိုင်းသာ လုပ်ဆောင်လိမ့်မည်။ သင့်ကိုယ်သင် ဆန်းစစ်ရန် သင်၏ စိတ်နှလုံးကို မည်သည့်အခါမျှ အသုံးချမည်မဟုတ်၊ သို့မဟုတ် သင့်ကိုယ်သင် သိရှိခြင်းတွင် အားထုတ်လိမ့်မည် မဟုတ်။ အစဉ်သဖြင့် ဝတ်ကျေတမ်းကျေဖြစ်လိမ့်မည်။ ဤနည်းအားဖြင့် သင်သည် သင်၏တာဝန်ကို လက်ခံနိုင်ဖွယ်စံနှုန်းဖြင့် မည်သည့်အခါမျှ ထမ်းဆောင်မည်မဟုတ်ပေ။ တစ်စုံတစ်ခုအပေါ်သို့ အားစိုက်ထုတ်ရန် သင်သည် ရှေးဦးစွာ ယင်းအပေါ်သို့ စိတ်နှလုံးကို အပြည့်အဝ ထည့်ရမည်။ ရှေးဦးစွာ တစ်စုံတစ်ခုအပေါ်သို့ စိတ်နှလုံးအပြည့်အဝထည့်မှသာ သင်သည် အပြည့်အဝ အားစိုက်ထုတ်နိုင်ပြီး အကောင်းဆုံး လုပ်ဆောင်နိုင်သည်။ ယနေ့တွင် မိမိတို့၏ တာဝန်ကိုထမ်းဆောင်ရာတွင် စတင်ပြီး စေ့စေ့စပ်စပ် ကြိုးစားပမ်းစား လုပ်သူများရှိသည်။ ၎င်းတို့သည် ဘုရားသခင်၏ စိတ်နှလုံးကို ကျေနပ်စေရန် ဖန်ဆင်းခံတစ်ယောက်၏ တာဝန်ကို မည်သို့ မှန်မှန်ကန်ကန် ထမ်းဆောင်ရမည်ကို စတင် စဉ်းစားကြပြီးဖြစ်သည်။ ၎င်းတို့သည် အပျက်သဘောဆောင်ပြီး ပျင်းရိခြင်းမရှိပေ။ အထက်မှ အမိန့်များထုတ်သည်အထိ မထုံတက်သေးဖြင့် စောင့်မနေဘဲ အချို့အရာများကို ကိုယ်တိုင်စတင်ပြုလုပ်သည်။ သင်တို့၏ တာဝန်ထမ်းဆောင်မှုကို အကဲဖြတ်လျှင် သင်တို့သည် ယခင်ကထက် အနည်းငယ်ပို၍ ထိရောက်မှုရှိသည်။ စံနှုန်း၏အောက်တွင် ရှိနေသေးသော်လည်း အနည်းငယ်တိုးတက်မှုရှိသည်။ ဤသည်မှာ ကောင်းမွန်ပေသည်။ သို့သော် သင်တို့သည် ရှိရင်းစွဲဖြင့် မကျေနပ်ရပေ။ ဆက်လက်၍ ရှာဖွေရမည်။ ဆက်လက်၍ ကြီးထွားရမည်။ သို့မှသာ သင်တို့၏တာဝန်ကို ပိုမိုကောင်းမွန်စွာ ထမ်းဆောင်ပြီး လက်ခံနိုင်ဖွယ်ဖြစ်သော စံနှုန်းကို ရောက်ရှိလိမ့်မည်။ သို့ရာတွင် လူအချို့သည် မိမိတို့တာဝန်ကို ထမ်းဆောင်သောအခါ မည်သည့်အခါမျှ အလွန်အမင်း အားကုန်စိုက်ထုတ်ပြီး အစွမ်းကုန်လုပ်ဆောင်ခြင်းမရှိပေ။ ၎င်းတို့အားစိုက်ထုတ်မှု၏ ၅၀ မှ ၆၀ ရာခိုင်နှုန်းကိုသာ ပေးဆပ်ကြပြီး ၎င်းတို့လုပ်ဆောင်သည့်အရာ ပြီးဆုံးသည်အထိ ဖြစ်သလိုသာ ပြုလုပ်ကြသည်။ ၎င်းတို့သည် မည်သည့်အခါမျှ ပုံမှန် အခြေအနေကို မထိန်းသိမ်းနိုင်ကြပေ။ ၎င်းတို့ကို စောင့်ကြည့်ရန်၊ သို့မဟုတ် ပံ့ပိုးမှုပေးရန် မည်သူမျှမရှိသောအခါ ၎င်းတို့သည် အားလျော့ပြီး စိတ်မပါကြတော့ပေ။ သမ္မာတရားကို မိတ်သဟာယဖွဲ့ရန် တစ်စုံတစ်ယောက်ရှိသောအခါတွင် ၎င်းတို့သည် လန်းဆန်းရွှင်ပျလာကြသည်။ သို့သော် ၎င်းတို့အား အချိန်အနည်းငယ်ကြာ သမ္မာတရားကို မိတ်သဟာယမဖွဲ့လျှင် ၎င်းတို့သည် စိတ်မဝင်စားကြတော့ပေ။ ၎င်းတို့သည် ဤသို့ ရှုံ့ချည်နှပ်ချည် အမြဲ ဖြစ်နေသောအခါတွင် ပြဿနာက အဘယ်နည်း။ ဤသည်မှာ လူတို့သည် သမ္မာတရားကို မရရှိသောအခါ ဖြစ်သည့်ပုံစံဖြစ်သည်။ ၎င်းတို့အားလုံးသည် ထိန်းသိမ်းရန် အလွန့်အလွန်ခက်ခဲသော စိတ်ထက်သန်ပြင်းပြမှုဖြင့် အသက်ရှင်ကြသည်။ ၎င်းတို့သည် ၎င်းတို့အား နေ့စဉ်တရားဟောပြီး မိတ်သဟာယပြုပေးသည့်သူရှိမှဖြစ်သည်။ ၎င်းတို့ကို ရေလောင်းပြီး ပံ့ပိုးပေးသည့်သူ တစ်ယောက်မျှ မရှိသည်နှင့်၊ ၎င်းတို့ကို ထောက်ပံ့ရန် မည်သူမျှမရှိသည်နှင့်၊ ၎င်းတို့၏ စိတ်နှလုံးသည် တစ်ဖန် အေးစက်သွားသည်။ နောက်တစ်ဖန် အားလျော့လာကြသည်။ ၎င်းတို့၏ စိတ်နှလုံးက အားလျော့သောအခါ ၎င်းတို့၏ တာဝန်တွင် ထိရောက်မှုနည်းလာကြသည်။ ၎င်းတို့သည် အလုပ်ပိုကြိုးစားလျှင် ထိရောက်မှုတိုးလာသည်။ ၎င်းတို့၏ တာဝန်များကို ထမ်းဆောင်ရာတွင် ၎င်းတို့၏ ရလဒ်များက ပို၍ ကောင်းမွန်လာပြီး ၎င်းတို့သည် ပို၍ ရရှိကြသည်။ ဤသည်မှာ သင်တို့၏ အတွေ့အကြုံဖြစ်သလော။ သင်တို့က “ကျွန်ုပ်တို့သည် ကျွန်ုပ်တို့၏တာဝန်ကို ထမ်းဆောင်ရာတွင် အဘယ်ကြောင့် အစဉ်ပြဿနာတက်နေသနည်း။ ဤပြဿနာများ ပြေလည်သောအခါတွင် ကျွန်ုပ်တို့သည် အားတက်ကြသည်။ မပြေလည်သောအခါ စိတ်မပါကြတော့ပေ။ ကျွန်ုပ်တို့သည် တာဝန်ထမ်းဆောင်သည့်အချိန်တွင် ရလဒ်အချို့ရှိသောအခါ၊ ကျွန်ုပ်တို့၏ ကြီးထွားမှုအတွက် ဘုရားသခင်က ကျွန်ုပ်တို့ကို အသိအမှတ်ပြုသောအခါ ကျွန်ုပ်တို့က ဝမ်းမြောက်ကြသည်။ နောက်ဆုံး၌ ကျွန်ုပ်တို့သည် ကြီးထွားလာကြပြီဟု ခံစားရသည်။ သို့သော် မကြာမီတွင် အခက်အခဲတစ်ခုကို ကျွန်ုပ်တို့ ကြုံရသောအခါ တစ်ဖန် အပျက်သဘောဆောင်လာပြန်သည်။ ကျွန်ုပ်တို့၏ အခြေအနေသည် အဘယ်ကြောင့် အစဉ် တစ်သမတ်တည်းမရှိသနည်း” ဟူ၍ ပြောဆိုကောင်း ပြောဆိုနိုင်သည်။ အမှန်တကယ်တွင် အဓိကအကြောင်းပြချက်များမှာ သင်တို့သည် အလွန်နည်းပါးသော သမ္မာတရားကို နားလည်သောကြောင့်၊ အတွေ့အကြုံနှင့် ဝင်ရောက်မှုတွင် နက်နဲမှု ကင်းမဲ့သောကြောင့်၊ သမ္မာတရားများစွာကို နားမလည်သေးသောကြောင့်၊ စိတ်စွမ်းအား ကင်းမဲ့သောကြောင့်၊ မိမိတာဝန်ကို ထမ်းဆောင်နိုင်ခြင်းဖြင့်သာ ကျေနပ်နေသောကြောင့်ဖြစ်သည်။ သမ္မာတရားကို နားမလည်လျှင် သင်တို့၏တာဝန်ကို မည်သို့ ပြည့်ပြည့်ဝဝ ထမ်းဆောင်နိုင်မည်နည်း။ အမှန်မှာမူ လူတို့အပေါ် ဘုရားသခင် တောင်းဆိုသောအရာအားလုံးသည် လူတို့ရယူနိုင်သောအရာများဖြစ်သည်။ သင်တို့၏ အသိတရားကို အသုံးချသရွေ့၊ သင်တို့တာဝန်ကို ထမ်းဆောင်ရာတွင် သင်တို့၏ အသိတရားနောက်ကို လိုက်နိုင်သရွေ့ သမ္မာတရားကို လက်ခံရန် လွယ်ကူလိမ့်မည်။ သမ္မာတရားကို လက်ခံနိုင်လျှင် သင်သည် သင့်တာဝန်ကို ပြည့်ပြည့်ဝဝ ထမ်းဆောင်နိုင်သည်။ သင်တို့သည် ဤသို့ စဉ်းစားရမည်။ “ဤနှစ်များတွင် ဘုရားသခင်ကို ယုံကြည်လျက်၊ ဤနှစ်များတွင် ဘုရားသခင်၏ နှုတ်ကပတ်တော်ကို စားသောက်လျက် ကျွန်ုပ်သည် ကြီးစွာသော ပမာဏကို ရရှိပြီးဖြစ်သည်။ ဘုရားသခင်သည် ကြီးမြတ်သော ကျေးဇူးတော်များနှင့် ကောင်းချီးများကို ကျွန်ုပ်ပေါ်သို့ ချပေးခဲ့သည်။ ဘုရားသခင်၏ လက်ထဲတွင် ကျွန်ုပ် အသက်ရှင်သည်။ သူ၏ အုပ်စိုးမှုနှင့် အချုပ်အခြာအာဏာအောက်တွင် ကျွန်ုပ်အသက်ရှင်သည်။ သူသည် ဤဇီဝအသက်ကို ကျွန်ုပ်အား ပေးခဲ့သည်။ ထို့ကြောင့် ကျွန်ုပ်၏ စိတ်ကို အသုံးချသင့်သည်။ ကျွန်ုပ်၏ တာဝန်ကို ကျွန်ုပ်၏ ခွန်အားအကြွင်းမဲ့ဖြင့် ကောင်းစွာ ထမ်းဆောင်ရန် ကြိုးပမ်းသင့်သည်။ ဤသည်မှာ အဓိကသော့ချက်ဖြစ်သည်။” ဟူ၍ ဖြစ်သည်။ လူတို့တွင် စိတ်ဆန္ဒတစ်ခုရှိရမည်။ စိတ်ဆန္ဒရှိသောသူတို့သည်သာ သမ္မာတရားအတွက် အမှန်တကယ် ကြိုးပမ်းနိုင်သည်။ သမ္မာတရားကို နားလည်ပြီးသည့်အခါမှသာ ၎င်းတို့သည် မိမိတို့၏ တာဝန်ကို မှန်ကန်စွာ ထမ်းဆောင်နိုင်သည်။ ဘုရားသခင်ကို ကျေနပ်စေနိုင်ပြီး စာတန်ကို အရှက်ရစေနိုင်သည်။ သင့်တွင် ဤရိုးသားစစ်မှန်မှုမျိုး ရှိကာ၊ သင့်ကိုယ်ကျိုးအတွက် မစီစဉ်ဘဲ သမ္မာတရားကိုရရှိပြီး သင့်တာဝန်ကို မှန်ကန်စွာထမ်းဆောင်ရန်သာ စီစဉ်လျှင်၊ သင်၏ တာဝန်ထမ်းဆောင်ခြင်းသည် ပုံမှန်ဖြစ်လာလိမ့်မည်။ တစ်လျှောက်လုံးတွင် မပြောင်းမလဲ တည်ရှိနေလိမ့်မည်။ မည်သည့်အခြေအနေကို သင်ကြုံရသည်ဖြစ်စေ သင့်တာဝန်ကို ထမ်းဆောင်ရာတွင် ဇွဲရှိနိုင်လိမ့်မည်။ သင့်အား လှည့်စားရန်၊ သို့မဟုတ် နှောင့်ယှက်ရန် မည်သူလာနိုင်သည်ဖြစ်စေ၊ ပြီးလျှင် သင်၏ စိတ်အခြေအနေသည် ကောင်းသည်ဖြစ်စေ၊ ဆိုးသည်ဖြစ်စေ သင်သည် သင်၏ တာဝန်ကို ပုံမှန်ထမ်းဆောင်နိုင်ဆဲဖြစ်လိမ့်မည်။ ဤနည်းအားဖြင့် ဘုရားသခင်သည် သင်နှင့်ပတ်သက်ပြီး စိတ်ငြိမ်းအေးနိုင်သည်။ ပြီးလျှင် သန့်ရှင်းသောဝိညာဉ်တော်သည် သမ္မာတရား စည်းမျဉ်းများကို နားလည်ခြင်းတွင် သင့်ကို ဉာဏ်အလင်းဖွင့်ပြနိုင်မည်ဖြစ်ပြီး သမ္မာတရား စစ်မှန်မှုသို့ဝင်ရောက်ရာတွင် သင့်အား လမ်းပြနိုင်လိမ့်မည်။ ရလဒ်အနေဖြင့် သင်၏ တာဝန်ထမ်းဆောင်ခြင်းသည် စံနှုန်းနှင့်ညီဖို့ သေချာလိမ့်မည်။ သင်သည် ဘုရားသခင်အတွက် ရိုးသားစစ်မှန်စွာ အသုံးခံသရွေ့၊ သင့်တာဝန်ကို လက်တွေ့ကျသောနည်းဖြင့် ထမ်းဆောင်သရွေ့၊ မယုံကြည်ရသည့်နည်းဖြင့် မဆောင်ရွက်သရွေ့၊ သို့မဟုတ် လှည့်ကွက်များ အသုံးမချသရွေ့ သင်သည် ဘုရားသခင်၏ လက်ခံခြင်းကို ခံရလိမ့်မည်။ ဘုရားသခင်သည် လူတို့၏ စိတ်၊ အတွေးများနှင့် ရည်ရွယ်ချက်များနှင့် ကြံရွယ်ချက်များကို စိစစ်သည်။ သင်၏ စိတ်နှလုံးသည် သမ္မာတရားကို တောင့်တပြီး သင်သည် သမ္မာတရားကို ရှာဖွေနိုင်လျှင် ဘုရားသခင်သည် သင့်အား ဉာဏ်အလင်းဖွင့်ပြပြီး အလင်းပေးလိမ့်မည်။ မည်သည့်ကိစ္စတွင်မဆို သင် သမ္မာတရားကို ရှာဖွေသရွေ့ ဘုရားသခင်က သင့်ကို ဉာဏ်အလင်းပေးလိမ့်မည်။ သူသည် သင်၏ စိတ်နှလုံးကို အလင်းဆီသို့ ဖွင့်ဟစေမည်ဖြစ်ပြီး လက်တွေ့လုပ်ဆောင်မှု လမ်းကြောင်းတစ်ခု အခွင့်ပေးလိမ့်မည်ဖြစ်ကာ ထိုအခါ သင်၏ တာဝန် ထမ်းဆောင်ခြင်းသည် အကျိုးဖြစ်ထွန်းလိမ့်မည်။ ဘုရားသခင်၏ ဉာဏ်အလင်းပေးခြင်းသည် သူ၏ ကျေးဇူးတော်နှင့် ကောင်းချီးမင်္ဂလာဖြစ်သည်။ အသေးအဖွဲ့ ကိစ္စရပ်များအတွက်ပင် ဘုရားသခင်သည် ဉာဏ်အလင်းမပေးပါက လူတို့သည် ဉာဏ်ကွန့်မြူးမှု လုံးဝ ရှိကြလိမ့်မည် မဟုတ်။ ဉာဏ်ကွန့်မြူးမှုမရှိဘဲနှင့် မိမိတို့ ပြဿနာများကို ဖြေရှင်းရန် လူတို့အတွက် ခက်ခဲပြီး မိမိတို့တာဝန်တွင် ရလဒ်များ ရရှိကြလိမ့်မည် မဟုတ်။ လူသား အသိဉာဏ်၊ ဉာဏ်ပညာနှင့် အစွမ်းအစဖြင့်သာ နှစ်များစွာ လေ့လာမှုနောက်တွင်ပင် လူတို့ မကျော်လွှားနိုင်သည့် အရာများစွာရှိ၏။ အဘယ်ကြောင့် မကျော်လွှားနိုင်သနည်း။ အဘယ်ကြောင့်ဆိုသော် ဘုရားသခင် သတ်မှတ်ထားသည့် အချိန်မဟုတ်သေးသောကြောင့် ဖြစ်သည်။ ဘုရားသခင် ပြုမူဆောင်ရွက်ခြင်း မရှိပါက လူတစ်ဦး မည်မျှ စွမ်းဆောင်နိုင်သည်ဖြစ်စေ ယင်းမှာ အသုံးမဝင်ပေ။ သင်သည် ဤအရာကို ရှင်းလင်းစွာ သိမြင်ရမည်။ အရာရာသည် ဘုရားသခင်၏ လက်တွင်ရှိကြောင်းနှင့် လူတို့သည် ပူးပေါင်းဆောင်ရွက်ကြခြင်းသာ ဖြစ်ကြောင်း သင်ယုံကြည်ရမည်။ သင် ရိုးသားစစ်မှန်ပါက ဘုရားသခင်က ဤအရာကို မြင်လိမ့်မည်ဖြစ်သည်၊ သင့်အတွက် အခြေအနေတိုင်းတွင် ထွက်ပေါက်တစ်ခု ဖွင့်ပေးလိမ့်မည်ဖြစ်ပြီး မည်သည့် အခက်အခဲမျှ မကျော်လွှားနိုင်စရာ ရှိမည်မဟုတ်ပေ။ သင်သည် ဤယုံကြည်ခြင်း ရှိရမည်။ ထို့ကြောင့် သင်တို့၏ တာဝန်များကို ထမ်းဆောင်သည့်အခါ သံသယများရှိရန် မလိုအပ်ပေ။ စိတ်နှလုံးအကြွင်းမဲ့ဖြင့် သင် အစွမ်းကုန် ပေးဆပ်သရွေ့ ဘုရားသခင်သည် သင့်ကို အခက်အခဲများ ပေးလိမ့်မည် မဟုတ်သကဲ့သို့ သင် ကိုင်တွယ်နိုင်သည်ထက်ပို၍ ပေးလိမ့်မည် မဟုတ်။ မရည်ရွယ်ဘဲ အမှုအရာများကို သင်ပြောဆိုကာ အပြောသာရှိပြီး လုပ်ဆောင်ချက်မရှိသကဲ့သို့ နားကြားကောင်းသည့် အရာများကို ပြောသော်လည်း မိမိတာဝန်များကို မှန်ကန်စွာ ထမ်းဆောင်ခြင်းမရှိလျှင် သင်စိုးရိမ်သင့်၏။ ထိုအချိန်တွင် ဇာတ်သိမ်းသွားပြီဖြစ်သည်။ ဤသည်မှာ သင်၏ တာဝန်များနှင့် ဘုရားသခင်အပေါ် သင်ရှိသည့် သဘောထားဖြစ်ပါက ဘုရားသခင်၏ ကောင်းချီးများကို သင် ရရှိလိမ့်မည်လော။ လုံးဝ ရလိမ့်မည်မဟုတ်။ သင်သည် ဘုရားသခင်ကို ဝတ်ကျေတမ်းကျေ ဆက်ဆံပြီး သူ့ကို လှည့်ဖြားပါက ဘုရားသခင်သည် သင့်ကို မည်သို့မျှ အလေးထားလိမ့်မည် မဟုတ်သကဲ့သို့ သင့်ကို ဖယ်ရှားရှင်းလင်းလိမ့်မည်။ ယင်းသည် ရလဒ်ဖြစ်လိမ့်မည်။ သင်သည် ဘုရားသခင်ကို လှည့်ဖြားပါက သင့်ကိုယ်သင် လှည့်ဖြားခြင်းသာဖြစ်၏။ ဘုရားသခင်က “ဤလူ၏ စိတ်နှလုံးသည် အလွန် လှည့်ဖြားတတ်ပြီး ရိုးသားမှု အရိပ်အယောင်မရှိပါ။ ၎င်းတို့ကို ယုံကြည်ကိုးစား၍ မရသကဲ့သို့ မည်သည့်အရာကိုမျှ ပေးအပ်၍မရပါ။ ၎င်းတို့ ဘေးဖယ်ကြပါစေ”ဟု ပြောလိမ့်မည်။ ယင်းမှာ မည်သည့်အရာကို ဆိုလိုသနည်း။ သင်သည် တစ်ဦးတည်း ချန်ထားခံရပြီး လျစ်လျူရှုခံရမည်ဟု ဆိုလိုပေသည်။ နောင်တမရှိပါက သင်သည် လုံးဝ စွန့်ပစ်ခံရလိမ့်မည်။ သင်သည် စာတန်၊ ဝိညာဉ်ဆိုးများနှင့် ဆိုးညစ်သော ဝိညာဉ်များထံသို့ အပြစ်ဒဏ်အတွက် လွှဲပြောင်းခံရလိမ့်မည်။ အကြင်သူသည် တစ်ဦးတည်း ချန်ထားခံရကာ လျစ်လျူရှုခံရချိန်တွင် မည်သည့်အခြေအနေမျိုး၌ ရှိသနည်း။ ယင်းမှာ သန့်ရှင်းသော ဝိညာဉ်တော်သည် သင့်အထဲတွင် အလုပ်မလုပ်တော့ဟု ဆိုလိုပေသည်။ သင်သည် မည်သည့်အရာကိုမျှ ရှင်းလင်းစွာ မြင်လိမ့်မည်မဟုတ်သကဲ့သို့ အခြားသူများက အမြဲ ဉာဏ်အလင်းပေးခံရကာ အလင်းပြခံရစဉ်တွင် သင်သည် ထိုသို့ဖြစ်လိမ့်မည်မဟုတ်။ သင်သည် ထုံအနေလိမ့်မည်။ တစ်စုံတစ်ဦးက သမ္မာတရားနှင့် အသက်ဝင်ရောက်မှုအပေါ် မိတ်သဟာယပြုချိန်တွင် သင်သည် အမြဲ အိပ်ချင်ကာ ငိုက်မျဉ်းလိမ့်မည်။ ဤသည်မှာ မည်သည့် ဖြစ်စဉ်မျိုး ဖြစ်သနည်း။ ဘုရားသခင် အလုပ်လုပ်မနေသည့် ဖြစ်စဉ်တစ်ခု ဖြစ်သည်။ ဘုရားသခင် အလုပ်လုပ်နေခြင်းမရှိပါက လူတစ်ဦးသည် လမ်းလျှောက်နေသည့် အလောင်းကောင်တစ်ကောင် ဖြစ်မည်မဟုတ်လော။ ဘုရားသခင်ကို ယုံကြည်သော်လည်း သူ၏ မျက်မှောက်တော်ကို မခံစားရန်မှာ အလွန် ထိတ်လန့်ဖွယ်ဖြစ်၏။ ထိုသို့သော လူတစ်ဦးသည် အသက်ရှင်ရန် မိမိတို့၏ ယုံကြည်စိတ်ချမှု၊ မိမိတို့၏ စိတ်လှုံ့ဆော်မှု ဆုံးရှုံးလေသည်။ ၎င်းတို့သည် အသက်ရှင်ခြင်းအတွက် မိမိတို့၏ အရင်းအနှီးရှိသမျှ ဆုံးရှုံးလေသည်။ ထိုသို့သော ဘဝတစ်ခုသည် မည်သည့်တန်ဖိုး ရှိပါသနည်း။ သင်တို့သည် ဝက်များနှင့် ခွေးများထက် သာ၍ ဆိုးရွားသည် မဟုတ်လော။ သင်၏ လုပ်ရပ်များနှင့် အပြုအမူကြောင့် သင်သည် အားမကိုးရသကဲ့သို့ မယုံကြည်ထိုက်ကြောင်း ဘုရားသခင် မြင်၏။ ဘုရားသခင်သည် သင့်ကို အူထဲအသည်းထဲမှ စက်ဆုပ်ပြီး ထိုသို့ဖြင့် သင့်ကို စွန့်ပစ်သည်၊ သို့မဟုတ် ယာယီ ဘေးဖယ်ထား၏။ ထိုသို့သော လူတစ်ဦးသည် မိမိတို့၏ စိတ်နှလုံးတွင် အဘယ်ကြောင့် နာကျင်မှုနှင့် မသက်မသာဖြစ်ခြင်းအား မသိကြသနည်းဟု ငါ တွေးမိ၏။ ၎င်းတို့၏ စိတ်နှလုံးနှင့် ပတ်သက်၍ မည်သည့်အရာ မှားယွင်းသနည်း။ အသိစိတ် ခံစားချက်တစ်ခု ရှိသလော။ ဘုရားသခင်ကို သင် နှစ်ပေါင်းမည်မျှ ယုံကြည်ပြီးသည်ဖြစ်စေ၊ သို့မဟုတ် သင်၏ ယုံကြည်ခြင်းသည် စစ်မှန်သည်ဖြစ်စေ၊ ဟန်ဆောင်ထားသည်ဖြစ်စေ၊ သင်သည် အပြုအမူနှင့်ဆိုင်သည့် အယူဝါဒအချို့ကို သိနားလည်နှင့်ပြီးသားဖြစ်ကာ မည်သူ့အပေါ်မျှ မှီခိုခြင်းမရှိဘဲ အသက်ရှင်ကာ ရှင်သန်နိုင်သော်လည်း သင် ထုတ်ဖော်ခံရပြီဖြစ်ကြောင်း၊ ဘုရားသခင်က သင့်ကို စွန့်ပစ်ပြီးဖြစ်ကြောင်း သင်သိပါက ရှေ့ဆက် အသက်ရှင်နိုင်သေးသလော။ သင်၏ ဘဝသည် အဓိပ္ပာယ် ရှိသေးသလော။ ထိုအချိန်တွင် သင်သည် အမှောင်ထဲတွင် ငိုကြွေးကာ အံသွားခဲကြိတ်လိမ့်မည်။ အသင်းတော်တွင် ထုတ်ဖော်ခံရာကာ ဖယ်ရှားရှင်းလင်းခံရပြီးသည့်နောက် အသင်းတော်က ၎င်းတို့ကို အဝေးပို့တော့မည့်၊ ရှေ့ဆက် အသက်ရှင်လိုစိတ်မရှိဘဲ မျက်လုံးများ နီရဲနေအောင် ငိုကြွေးကာ သေလိုစိတ်ပင်ရှိကြသည့် လူများကို ငါတို့ မကြာခဏ မြင်ရသည်။ ငိုကြွေးလျက် နောင်တရပါမည်ဟု ၎င်းတို့ ကျိန်ဆိုကြသော်လည်း ထိုအချိန်တွင် အလွန်နောက်ကျသွားလေပြီ။ ဤသည်မှာ အခေါင်းကို မမြင်မချင်း မျက်ရည်မကျသည့် ကိစ္စတစ်ခု ဖြစ်သည်။ ထို့ကြောင့် သင်သည် နောင်တရလိုစိတ်ရှိပါက ယခု ထိုသို့လုပ်ဆောင်ရမည်။ သင်၏တာဝန်ကို ထမ်းဆောင်ရာတွင် မည်သည့် ပြဿနာများ ကျန်ရှိနေသည်၊ သင်သည် ဝတ်ကျေတမ်းကျေ ဖြစ်မဖြစ်၊ သင် တာဝန်မဲ့သည့် နယ်ပယ်တစ်ခုတလေ ရှိမရှိဆိုသည်တို့အပေါ် အမြန် သုံးသပ်လော့။ သင်၏ တာဝန်ကို ထမ်းဆောင်ရာတွင် သင်သည် ရလဒ်များ အမှန်တကယ် စွမ်းဆောင်ရရှိပြီးခြင်း ရှိမရှိဆိုသည်ကို သုံးသပ်လော့။ ရှိပါက အဘယ်ကြောင့် ထိုရလဒ်များ သင် စွမ်းဆောင်ရရှိသည်ကို သုံးသပ်လော့။ မရှိပါက အဘယ်ကြောင့် သင် မရရှိသည်ကို သုံးသပ်လော့။ သုံးသပ်ခြင်းမှတစ်ဆင့် ဤအရာများအပေါ် ရှင်းလင်းမှုကို ရရှိကာ ပြဿနာများ ကျန်ရှိပါက၊ ဖြေရှင်းရန် သမ္မာတရားကို ရှာဖွေလော့။ ထိုသို့လုပ်ဆောင်ရာတွင် သင်၏ တာဝန်ထမ်းဆောင်ရာ၌ မည်သည့် အခက်အခဲများမျှ ရှိလိမ့်မည် မဟုတ်။ ပြဿနာများရှိသည့်အချိန်တွင် ဖြေရှင်းရန် သမ္မာတရားအား ရှာဖွေနိုင်သောသူအားလုံးအတွက် မိမိတို့တာဝန်များ ထမ်းဆောင်ရာတွင် အခက်အခဲများ တိုး၍ လျော့နည်းလိမ့်မည်သာမက ထိုအချိန်အတောအတွင်းတွင် အသက်ဝင်ရောက်မှုကို ရရှိလျက် ထိုတာဝန်များကို ထမ်းဆောင်ရာတွင် တိုး၍လည်း ထိရောက်ကြလိမ့်မည်။ ဥပမာပေးသည့် နည်းလမ်းအနေဖြင့် လူအချို့သည် ပြုပြင်ခြင်း အလှည့်အတော်များများကို ဖြတ်သန်းရပြီးနောက်တွင် သမ္မာတရားကို စတင် နားလည်လာကြ၏။ ၎င်းတို့သည် မိမိတို့ကိုယ်ကို မကြာခဏ သုံးသပ်နိုင်ကြပြီး တစ်စုံတစ်ရာ အမှားလုပ်မိပြီးဖြစ်သည်ကို ၎င်းတို့ သိရှိသည့်အခါတိုင်းတွင် သမ္မာတရား စည်းမျဉ်းများကို ၎င်းတို့ ချိုးဖောက်မိပြီဖြစ်ကြောင်း သိကာ ဘုရားသခင်ထံ ဆုတောင်းပြီး အထူးသဖြင့် ဝမ်းပန်းတနည်း ဖြစ်ကြလေသည်။ ကြိမ်ဖန်များစွာ ၎င်းတို့သည် မိမိတို့ကိုယ်ကိုပင် မုန်းတီးကြပြီး “ကျွန်ုပ်သည် အဘယ်သို့ မှားယွင်းသည့်အရာတစ်ခုကို တစ်ဖန်လုပ်မိပြီး ဘုရားသခင်ကို နာကျင်စေနိုင်ရသနည်း။ ကျွန်ုပ်သည် အလွန်ရက်စက်သည်တကား။ ဘုရားသခင်က အလွန်များစွာ ပြောဆိုပြီးဖြစ်သည်။ အဘယ်ကြောင့် ကျွန်ုပ်သည် အချိန်ကြာမြင့်စွာ မမှတ်မိဘဲဖြစ်ရသနည်း။ အဘယ်ကြောင့် ကျွန်ုပ်သည် ဘုရားသခင်ကို ကျိုးနွံနာခံမှု မရရှိနိုင်သကဲ့သို့ သူ့ကို စိတ်မကျေနပ်စေနိုင်သနည်း။ ကျွန်ုပ်သည် အမှန်တကယ် စာတန်၏ အလွန်အမင်း ဖောက်ပြန်ပျက်စီးစေခြင်း ခံရပြီး ဖြစ်သည်။ ကျွန်ုပ်၏ စိတ်နှလုံးတွင် ဘုရားသခင်အတွက် နေရာမရှိသကဲ့သို့ သမ္မာတရားကို ကျွန်ုပ် တန်ဖိုးမထားပါ။ ဆိုးယုတ်သော အတွေးအခေါ်များဖြင့် ကျွန်ုပ် အမြဲအသက်ရှင်နေပြီး ဘုရားသခင်၏ ရည်ရွယ်ချက်များကို အလေးမထားပါ။ ကျွန်ုပ်သည် အမှန်တကယ်ကို အသိစိတ်၊ သို့မဟုတ် ဆင်ခြင်တုံတရား မရှိပါ။ ကျွန်ုပ်သည် ဘုရားသခင်ကို အလွန် ဆန့်ကျင်ပုန်ကန်တတ်ပါသည်” ဟုဆိုလျက် မိမိကိုယ်ကို မျက်နှာကို ဖြတ်ရိုက်ကြလေသည်။ ထိုသို့ဖြင့် ၎င်းတို့သည် နောင်တရရန် စိတ်ပိုင်းဖြတ်ချက်ချကာ သမ္မာတရားကို လက်တွေ့လုပ်ဆောင်ရန်၊ မိမိတို့တာဝန်ကို ကောင်းစွာ ထမ်းဆောင်ရန်နှင့် ဘုရားသခင်ကို စိတ်ကျေနပ်စေရန် သန္နိဋ္ဌာန်ချကြသည်။ ၎င်းတို့သည် ဧကန်အမှန် နောင်တရသည့် စိတ်နှလုံးရှိကြသော်လည်း ဖောက်ပြန်ပျက်စီးသော စိတ်သဘောထားကို စွန့်ပယ်ခြင်းသည် လုပ်ဆောင်ရန် လွယ်ကူသည့်အရာ မဟုတ်ချေ။ အကြင်သူသည် အနည်းငယ် ပြောင်းလဲနိုင်ခြင်း မရှိမီ စမ်းသပ်မှုနှင့် စစ်ဆေးမှုအချို့ကို ကြုံရမည်။ ယခုတွင် သမ္မာတရားအပေါ် စတင် အာရုံစိုက်သည့်၊ သမ္မာတရား စစ်မှန်မှုထဲသို့ ဝင်ရောက်ပြီး ဘုရားသခင်ကို ကျိုးနွံနာခံသည့် လူများဖြစ်ရန် လိုလားလျက်ရှိကြသည့် လူများစွာ ရှိကြသည်။ သို့ဆိုလျှင် အမှန်တကယ် နောင်တရသည့် စိတ်နှလုံး ရှိသူတစ်ဦးသည် မည်သို့ လက်တွေ့လုပ်ဆောင်သင့်သနည်း။ ထိုအရာ၏ တစ်စိတ်တစ်ပိုင်းမှာ ၎င်းတို့သည် မိမိတို့၌ ရှိသည့် ပြဿနာများကို ဖြေရှင်းကာ မိမိတို့တာဝန်ကို ထမ်းဆောင်ရာတွင် လက်တွေ့လုပ်ဆောင်ခြင်း လမ်းကြောင်းတစ်ခုကို ရှာဖွေလျက် ဘုရားသခင်ထံ ၎င်းတို့ ဆုတောင်းပြီး သမ္မာတရားကို သာ၍ ရှာဖွေရမည်ဖြစ်သည်။ အခြားသော အပိုင်းမှာ ၎င်းတို့သည် မိမိတို့ကိုယ်ပိုင် ပုန်ကန်မှု၊ ၎င်းတို့၏ သဘာဝ အနှစ်သာရနှင့် ဘုရားသခင်ကို ၎င်းတို့ အတိုက်အခံလုပ်သည့် နယ်ပယ်များကို စိတ်ဖြာလေ့လာဆွေးနွေးလျက် သမ္မာတရားကို နားလည်ပြီး ၎င်းတို့နှင့်အတူ မိတ်သဟာယဖွဲ့နိုင်သည့် တစ်စုံတစ်ဦးကို ရှာဖွေရမည်။ ၎င်းတို့သည် ဤပြဿနာများကို ရှင်းလင်းစွာ သိရမည်၊ ထို့နောက်တွင် ဘုရားနှုတ်ကပတ်တော်များကို စေ့စေ့စပ်စပ် စဉ်းစားကာ မိမိတို့အတွက် အဘယ်သို့ အသုံးပြုသည်ကို ကြည့်ရမည်။ နောက်တစ်ဖန် အလွန်အရေးပါသည့် ထိုဘုရားနှုတ်ကပတ်တော်များကို ၎င်းတို့ စဉ်းစားကာ စစ်မှန်သည့် သိမြင်မှု မရမချင်း ၎င်းတို့၏ ကိုယ်ပိုင်ပြဿနာများ၊ ၎င်းတို့၏ ကိုယ်ပိုင်သဘာဝ အနှစ်သာရတို့ကို ရည်ရွယ်၍ မိမိတို့ကိုယ်ကို သုံးသပ်ရမည်ဖြစ်သည်။ ဤသို့ဖြင့် စစ်မှန်သည့် နောင်တကို ၎င်းတို့ စွမ်းဆောင်ရရှိနိုင်ပြီး မိမိတို့ကိုယ်ကို မုန်းတီးနိုင်ကြသည်။ ထို့နောက်တွင် မိမိတို့တာဝန်ကို ထမ်းဆောင်ရာတွင် မိမိတို့၏ အခက်အခဲများကို ဆက်လက်ထုတ်ဖော်ပြောပြီး ယင်းတို့ကို ဖြေရှင်းရန် သမ္မာတရားကို အသုံးပြုသင့်သည်။ ထိုသို့ဖြင့် ၎င်းတို့၏ တာဝန်ကို ထမ်းဆောင်ရာတွင် ၎င်းတို့၏ ပြဿနာများ တိုး၍ လျော့နည်းသွားပြီး အကျိုးသက်ရောက်မှုတစ်ခုကို စွမ်းဆောင်ရရှိပြီး ဖြစ်သည်။ အကြင်သူသည် အမှန်တကယ် နောင်တရလိုပါက ဤသည်မှာ ၎င်းတို့ လက်တွေ့လုပ်ဆောင်ရမည့်ပုံ ဖြစ်သည်။ ဤသည်မှာ စစ်မှန်သည့် နောင်တဆီသို့သွားသည့် တစ်ခုတည်းသော လမ်းကြောင်း ဖြစ်သည်။

သမ္မာတရားကို လိုက်စားခြင်းမှ မည်သည့် အကျိုးတရား ရလာလိမ့်မည်နည်း။ ထိုအရာ၏ တစ်စိတ်တစ်ပိုင်းမှာ သမ္မာတရားကို လိုက်စားခြင်းသည် မိမိ၏ ဖောက်ပြန်ပျက်စီးသော စိတ်သဘောထားကို စွန့်ပယ်ရန် ရည်ရွယ်ပေသည်။ နောက်တစ်ပိုင်းမှာ ထိုသို့လုပ်ဆောင်ခြင်းသည် မိမိတို့တာဝန်ကို ထမ်းဆောင်သည်နှင့်အမျှ အကြင်သူအား သမ္မာတရားကို လက်တွေ့လုပ်ဆောင်ခွင့်ပေးရန်နှင့် ဘုရားသခင်ကို အမှန်တကယ် ကျိုးနွံနာခံသည့်လူတစ်ဦး ဖြစ်လာခွင့်ပေးရန် ရည်ရွယ်ပေသည်။ ဤသည်မှာ စစ်မှန်သည့် နောင်တနှင့်ဆိုင်သော သက်သေခံချက်ဖြစ်သည်။ အမှန်တကယ် နောင်တရရန်၊ အကြင်သူသည် သမ္မာတရားကို နားလည်ပြီး အကျိုးတရားမရရှိမှီ ထိုသမ္မာတရားကို လက်တွေ့လုပ်ဆောင်ရမည်။ သင်သည် ပြဿနာကို ဖြေရှင်းရန် သမ္မာတရား မရှာဖွေသကဲ့သို့ သင်၏ နောင်တသည် သင်ပြောသည့်အရာတစ်ခုမျှသာ ဖြစ်ပါက ထိုအရာက အကျိုးတရား မရရှိနိုင်ပေ။ သင်သည် ဤနည်းဖြင့် စိတ်အေးချမ်းကာ တည်ငြိမ်မှု ခံစားရလိမ့်မည် မဟုတ်။ သင် လုပ်ဆောင်သမျှသည် သင် အမှန်တကယ် နောင်တရလိုသည်ဟု ဆုတောင်းခြင်းဖြင့် ပြောဆိုခြင်း ဖြစ်သော်လည်း သင်၏တာဝန်ထမ်းဆောင်မှုတွင် သင်၏ ပြဿနာကို ဖြေရှင်းပြီး လက်သင့်ခံနိုင်သည့် တာဝန်ထမ်းဆောင်မှု စွမ်းဆောင်ရရှိရန် သမ္မာတရားကို သင် မရှာဖွေပါက သင်သည် ဘုရားသခင်ကို လှည့်စားရန် ကြိုးစားနေခြင်း ဖြစ်သည်။ စစ်မှန်သော နောင်တသည် အဓိကအားဖြင့် သစ္စာစောင့်သိမှုအဖြစ်လည်းကောင်း၊ စည်းမျဉ်းများအတိုင်း ပြုမူဆောင်ရွက်ခြင်းအဖြစ်လည်းကောင်း၊ သမ္မာတရားကို လက်တွေ့လုပ်ဆောင်ခြင်းအဖြစ်လည်းကောင်း၊ ပြီးလျှင် မိမိ၏ တာဝန်ကို ထမ်းဆောင်ရာတွင် စစ်မှန်သော သက်သေခံချက်ကို သက်သေခံခြင်းအဖြစ်လည်းကောင်း ထင်ရှားလေသည်။ ဤသည်တို့မှာ စစ်မှန်သော နောင်တ၏ လက္ခဏာများဖြစ်ပြီး ယင်းတို့သည် စစ်မှန်သော နောင်တ၏ သက်သေခံချက်လည်း ဖြစ်၏။ အကြင်သူ လုပ်ဆောင်သမျှသည် မိမိတို့တာဝန်ကို ကောင်းစွာ လုပ်ဆောင်ခြင်းမရှိဘဲ ဆုတောင်းခြင်းတွင် ဘုရားသခင်ထံ နောင်တရကြောင်း ပြောဆိုခြင်းဖြစ်ပါက ၎င်းတို့သည် ဘုရားသခင်ကို လှည့်စားရန် ကြိုးစားနေခြင်း မဟုတ်လော။ တစ်စုံတစ်ခုကို အနည်းဆုံးအနေဖြင့် မိမိ၏ ကိုယ်ပိုင် အသိစိတ်တွင်ပင် လိပ်ပြာမသန့်ပါက ယင်းကို ဘုရားသခင်က မည်သို့လက်သင့်ခံနိုင်မည်နည်း။ သင်၏ လက်ရှိအခြေအနေသည် မည်သည့်အရာဖြစ်ပါစေ ဘုရားသခင်အတွက် သင်၏ တာဝန်ကို စစ်မှန်ရိုးသားစွာ ထမ်းဆောင်နိုင်ခြင်းမရှိသရွေ့၊ ပြီးလျှင် သင်၏ တာဝန်ကို ထမ်းဆောင်မှုတွင် ပြဿနာများစွာ ကျန်ရှိနေသရွေ့၊ ထိုပြဿနာများကို ဖြေရှင်းရန် သမ္မာတရားကို သင် မရှာဖွေသရွေ့ သင်သည် ကြီးမားသည့် ပြဿနာတစ်ခုရှိပြီး ထိုအရာနှင့်ပတ်သက်၍ လေးနက်စွာ ဆုတောင်းကာ မိမိကိုယ်ကို သုံးသပ်သင့်သည်။ သင်သည် အမှန်တကယ် နောင်တ မရနိုင်သကဲ့သို့ သင်၏ တာဝန်ကို အမြဲ ညံ့ဖျင်းစွာ ထမ်းဆောင်နေပါက ဖယ်ရှားရှင်းလင်းခြင်းခံရမည့် အန္တရာယ်ကို သင်သေသေချာချာ ရင်ဆိုင်ရပေသည်။ ဘုရားသခင်ကို နှစ်ပေါင်းမည်မျှ သင် ယုံကြည်ပြီးဖြစ်သည်မှာ အရေးမကြီးပေ။ သင်သည် မိမိတာဝန်ကို ထမ်းဆောင်ရာတွင် အမြဲ ဝတ်ကျေတမ်းကျေဖြစ်ပါက ဘုရားအိမ်တော်ကို အမြဲ အခွင့်အရေးယူလျက်၊ သမ္မာတရားကို အနည်းငယ်မျှ လက်ခံခြင်း၊ သို့မဟုတ် လက်တွေ့လုပ်ဆောင်ခြင်း မရှိဘဲ သင်ကိုယ်တိုင်အတွက် အကျိုးအမြတ်များနောက် အမြဲလိုက်ပါက သင်သည် ဘုရားသခင်ကို စစ်မှန်သော ယုံကြည်သူတစ်ဦး မဟုတ်ပေ။ သင်သည် သမ္မာတရားကို အလွန်အမင်း မနှစ်မြို့သည့်သူတစ်ဦး၊ မိမိ၏ ဗိုက်အပြည့်စားရန်သာ ရည်ရွယ်သည့် မယုံကြည်သူတစ်ဦး ဖြစ်သည်။ သင်သည် ဘုရားအိမ်တော်တွင် အသက်ရှင်နေထိုင်ကောင်း နေထိုင်နိုင်ပြီး ဘုရားသခင်ကို ယုံကြည်သူတစ်ဦးဖြစ်သည်ဟု ပြောကောင်းပြောနိုင်သော်လည်း အမှန်တရားမှာ သင်သည် ဘုရားသခင်နှင့် ဆက်ဆံရေး မရှိတော့ပေ။ ဘုရားသခင်သည် သင့်ကို အချိန်ကြာမြင့်စွာကတည်းက ဘေးဖယ်ထားပြီး သင်သည် အသက်မပါသည့် အခွံတစ်ခု၊ လမ်းလျှောက်နေသည့် အလောင်းကောင်တစ်ကောင် ဖြစ်လာပြီး ဖြစ်သည်။ သို့ဆိုလျှင် အသက်ရှင်ရခြင်း၏ အဓိပ္ပာယ်မှာ အဘယ်နည်း။ ဤအဆင့်သို့ ရောက်နှင့်ပြီးသည့် မည်သူမဆိုသည် ပြောစရာ ခရီးပန်းတိုင်မရှိပေ။ ၎င်းတို့၏ တစ်ခုတည်းသော ထွက်ပေါက်မှာ ဝန်ခံရန် ဘုရားသခင်၏ ရှေ့မှောက်သို့ အလျင်အမြန် ရောက်လာဖို့ ဖြစ်သည်။ သင်သည် အမှန်တကယ် စစ်မှန်ရိုးသားပြီး စိတ်ရင်းအတိုင်း နောင်တရပါက သင်၏ ပြစ်မှားမှုများကို ဘုရားသခင် ခွင့်လွှတ်လိမ့်မည်။ သို့ရာတွင် သင် သတိရရမည့်အရာတစ်ခု ရှိ၏။ မည်သည့် အချိန်တွင်ဖြစ်စေ၊ ပြီးလျှင် သင်သည် ဘုရားသခင်နှင့်ဆိုင်သည့် သိကျွမ်းခြင်း ရှိသည်ဖြစ်စေ၊ သို့မဟုတ် သူနှင့် ပတ်သက်သည့် အယူအဆများ၊ သို့မဟုတ် နားလည်မှုလွဲခြင်းများ ရှိသည်ဖြစ်စေ သူ့ကို သင် မည်သည့်အခါတွင်မျှ မတိုက်ခိုက်သင့်၊ သို့မဟုတ် အာမခံသင့်ပေ။ သို့မဟုတ်လျှင် သင်သည် ဒဏ်ခတ်ခံရခြင်းကို လုံးဝ ခံစားရလိမ့်မည်။ သင်၏ စိတ်နှလုံး မာကျောပြီး “ကျွန်ုပ်သည် ဤသို့ လုပ်ဆောင်မည်၊ ဘုရားသခင်က ကျွန်ုပ်ကို မည်သည့်အရာ လုပ်ဆောင်နိုင်သည်ကို ကြည့်ကြစို့။ မည်သူကိုမျှ ကျွန်ုပ် မကြောက်ပါ။ ကျွန်ုပ်သည် ယခင်က ဤသို့ အမြဲ လုပ်ဆောင်ပြီးဖြစ်သည်”ဟု ပြောသည့် အခြေအနေတွင် သင် ရှိသည်ကို တွေ့ရှိရပါက သင်သည် ဒုက္ခရောက်ပေပြီ။ ဤသည်မှာ ဆိုးယုတ်သော သဘာဝ ပွင့်ထွက်ခြင်းတစ်ခု ဖြစ်သည်။ ဤသည်မှာ ခေါင်းမာခြင်း ဖြစ်သည်။ သင်လုပ်ဆောင်နေသည့်အရာသည် မှားယွင်းကြောင်း၊ အန္တရာယ်များနှင့်ပြီးဖြစ်ကြောင်း သင် လုံးဝ ကောင်းစွာ သိနှင့်သော်လည်း ထိုအရာကို သင် အလေးအနက် မထားပေ။ သင်၏ စိတ်နှလုံးသည် စိုးရွံ့မှုမရှိ၊ မည်သည့် စွပ်စွဲမှု၊ သို့မဟုတ် ပြစ်တင်မှုကိုမျှ အသိအမှတ်မပြုသကဲ့သို့ စိုးရိမ်ခြင်းမရှိ၊ သို့မဟုတ် ဝမ်းနည်းခြင်း မရှိပေ။ နောင်တရရန်ပင် သင် မသိပေ။ ဤသည်မှာ ခေါင်းမာခြင်း အဆင့်တစ်ခုဖြစ်ပြီး သင့်ကို ဒုက္ခဖြစ်စေလိမ့်မည်။ ထိုအရာက ဘုရားသခင်၏ ဘေးဖယ်ခြင်းခံရရန် သင့်အတွက် လွယ်ကူစေသည်။ လူတစ်ဦးသည် ဤအဆင့်သို့ရောက်ကာ အလွန် ထုံအနေဆဲဖြစ်ပြီး နောက်ပြန်လှည့်သင့်သည်ကို မသိပါက ဘုရားသခင်နှင့် ၎င်းတို့၏ ဆက်ဆံရေးသည် နဂိုအတိုင်း ပြန်ဖြစ်နိုင်သလော။ နဂိုအတိုင်း အလွယ်တကူ ပြန်ဖြစ်လိမ့်မည် မဟုတ်။ သို့ဆိုလျှင် ဘုရားသခင်ကို ချဉ်းကပ်ခြင်းသည် သင့်အတွက် လုံးဝ သဘာဝကျပြီး ကျိုးကြောင်းခိုင်လုံမျှတသည်ဟု ခံစားစေသည့် ဘုရားသခင်နှင့် ပုံမှန်ဆက်ဆံရေးတစ်ခု သင် မည်သို့ ပြန်လည်ထိန်းသိမ်းနိုင်သနည်း။ မည်သည့်နေရာတွင် သင်သည် ကျိုးနွံနာခံ၊ ဦးညွှတ်ကာ သူ့ထံ သင်၌ ရှိသမျှကို ပူဇော်ဆက်ကပ်၍ သူ့ကို ကြောက်ရွံ့ပြီး သင်နားလည်သည်ဖြစ်စေ၊ နားမလည်သည်ဖြစ်စေ သူ၏ နှုတ်ကပတ်တော်များကို သမ္မာတရားအဖြစ် လက်ခံပြီးနောက် သမ္မာတရားကို ရှာဖွေကာ ကျိုးနွံနာခံမှုကို လက်တွေ့လုပ်ဆောင်နိုင်သနည်း။ ဤအခြေအနေကို သင် မည်သည့်အချိန်တွင် နဂိုအတိုင်းပြန်ဖြစ်စေနိုင်သနည်း။ ဤအခြေအနေကို နဂိုအတိုင်း ပြန်ဖြစ်စေရန် သင် မည်သည့်အတိုင်းအတာအထိ လုပ်ဆောင်ရမည်နည်း။ ယင်းသည် အချိန်၊ သို့မဟုတ် ခရီးရှည်လျားမှု၊ သို့မဟုတ် သင် ခရီးနှင်သည့် အကွာအဝေး ကိစ္စမဟုတ်သောကြောင့် သေချာပေါက် ခက်ခဲမည်ကို ငါ စိုးရွံ့မိ၏။ ယင်းသည် သင့်ဘဝ၏ အခြေအနေ၊ သမ္မာတရား စစ်မှန်မှုထဲသို့ သင် အမှန်တကယ် ဝင်ရောက်ပြီးခြင်း ရှိမရှိဆိုသည်နှင့် သက်ဆိုင်သော ကိစ္စ ဖြစ်သည်။ သင်သည် ဘုရားသခင်ကို နှစ်များစွာ ယုံကြည်ပြီးဖြစ်သည့်တိုင် သင့်အတွင်း၌ တည်ရှိသည့် ပြဿနာများကို ဖြေရှင်းရန် သမ္မာတရားကို လုံးဝ အသုံးမပြုနိုင်သကဲ့သို့ မည်သည့် သတိမျှမရှိဘဲ ပုန်ကန်တတ်သော အခြေအနေတွင် ဝမ်းမြောက်ဝမ်းသာ မကြာခဏ အသက်ရှင်လျက်၊ မှားယွင်းသည့် အရာများကို လုပ်ဆောင်လျက်၊ မှားယွင်းသည့် စကားများကို ပြောဆိုလျက်၊ ဘုရားသခင်ကို မာကျောသည့် စိတ်နှလုံးဖြင့် ဆန့်ကျင်၊ အတိုက်အခံလုပ်ကာ ပုန်ကန်ပြီး လုံးဝ မသိလိုက်ဘဲနှင့် သင်၏ ကိုယ်ပိုင် အယူအဆများ၊ စိတ်ကူးများ၊ အတွေးများနှင့် အမြင်များကို ထိန်းသိမ်းလျက် ဤပြဿနာများ၏ ဆိုးရွားမှုကို သတိမပြုပါက သင်သည် သမ္မာတရား စစ်မှန်မှု တစ်ခုမျှမရှိ၊ ဘုရားသခင်ကို ကျိုးနွံနာခံသောလူတစ်ဦး မဟုတ်သကဲ့သို့ ဘုရားသခင်၏ သတ်မှတ်ချက်များကို ပြည့်မီခြင်းမှ ဝေးကွာနေဆဲ ဖြစ်သည်။ သင်၏ စိတ်နှလုံးတွင် ဤအရာနှင့် ပတ်သက်၍ ရှင်းလင်းနေသင့်သည်။ သင်၏ စစ်မှန်သည့် အခြေအနေကို ရှင်းလင်းစွာ သင် မမြင်နိုင်သကဲ့သို့ သင် ယုံကြည်သည့် နည်းလမ်းသည် အဆင်ပြေကြောင်း၊ ဘုရားသခင်အတွက် သင့်ကိုယ်သင် အသုံးခံနိုင်စွမ်းရှိကြောင်း၊ သင်သည် ဆင်းရဲဒုက္ခခံကာ အဖိုးအခပေးပြီးဖြစ်ကြောင်း အမြဲ ယူဆကာ သင်သည် ကောင်းကင်နိုင်ငံတော်ထဲသို့ ဝင်ရောက်ရန် အာမခံချက်ရှိကြောင်း ယုံကြည်ပါက သင်သည် အသိစိတ် ဘာဆိုဘာမျှမရှိပေ။ သင်သည် သမ္မာတရား စစ်မှန်မှု တစ်ခုမျှ မပိုင်ဆိုင်ဘဲ ထိုအရာကို သိပင်မသိပေ။ ဤသည်မှာ သင်သည် မရှင်းလင်းသည့် စိတ်တစ်ခုရှိသည်၊ သင်သည် စိတ်ရှုပ်ထွေးသည်၊ နားဝေတိမ်တောင်ဖြစ်သည့် လူတစ်ဦးဖြစ်ကာ သမ္မာတရားကို နားလည်ရန်၊ သို့မဟုတ် မိမိကိုယ်ကို သိရန် လုံလောက်သည့် အစွမ်းအစ မရှိသောကြောင့် ဘုရားသခင်၏ ကယ်တင်ခြင်း မခံရနိုင်ဟု ဆိုလိုပေသည်။

ဘုရားသခင်သည် မည်သည့်လူစားမျိုးအပေါ် နောက်ဆုံးတွင် လက်လျှော့သည်ကို သင်တို့ သိပါသလော။ (မရပ်မနား ခေါင်းမာပြီး ဘုရားသခင်ရှေ့တွင် နောင်တမရသောသူများ ဖြစ်ပါသည်။) ဤလူစားမျိုးများ၏ တိကျသည့် အခြေအနေမှာ အဘယ်နည်း။ (မိမိတို့၏တာဝန်များကို ထမ်းဆောင်နေချိန်တွင် ၎င်းတို့သည် အမြဲ ဝတ်ကျေတမ်းကျေဖြစ်ပြီး ပြဿနာများနှင့် ရင်ဆိုင်ရသည့်အခါ ဖြေရှင်းချက်တစ်ခုရှာရန် သမ္မာတရားကို မရှာဖွေကြပါ။ သမ္မာတရားကို လက်တွေ့လုပ်ဆောင်သင့်ပုံနှင့်ပတ်သက်၍ ၎င်းတို့ အလေးအနက် မထားကြသကဲ့သို့ အရာရာကို ဖြစ်ကတတ်ဆန်းပုံစံဖြင့် ကိုင်တွယ်ကြသည်။ ဆိုးယုတ်မှု၊ သို့မဟုတ် မကောင်းမှုများကို လုပ်ဆောင်ခြင်းဖြင့်သာ ၎င်းတို့ စိတ်ကျေနပ်ကြပြီး သမ္မာတရားအတွက် မကြိုးပမ်းကြပါ။) ဝတ်ကျေတမ်းကျေဖြစ်သော အပြုအမူသည် အခြေအနေအပေါ် မူတည်၏။ လူအချို့သည် သမ္မာတရားကို နားမလည်သောကြောင့် ထိုသို့လုပ်ဆောင်ကြပြီး ဝတ်ကျေတမ်းကျေဖြစ်ခြင်းသည် ပုံမှန်ဖြစ်သည်ဟုပင် ၎င်းတို့ တွေးထင်ကြသည်။ လူအချို့သည် ထိုသို့သော နည်းလမ်းတစ်ခုဖြင့် ပြုမူရန် တမင်သက်သက် ရွေးချယ်လျက် တမင် ဝတ်ကျေတမ်းကျေဖြစ်ကြလေသည်။ ၎င်းတို့သည် သမ္မာတရားကို နားလည်သည့်အခါ ဤသို့ ပြုမူကြပြီး ၎င်းတို့ နားလည်သည့်နောက်တွင်ပင် မိမိတို့၏ အပြုအမူကို မတိုးတက်စေကြချေ။ ၎င်းတို့သည် ပြောင်းလဲမှု ပမာဏ စိုးစဉ်းမျှမရှိဘဲ စဉ်ဆက်မပြတ် ဤသို့ ပြုမူလျက် သမ္မာတရားကို လက်တွေ့မလုပ်ဆောင်ကြချေ။ တစ်ဦးတလေက ၎င်းတို့ကို ဝေဖန်သည့်အခါ နားမထောင်ကြသကဲ့သို့ ပြုပြင်ခြင်းကို လက်မခံကြချေ။ ထိုအစား ခေါင်းမာမာဖြင့် အဆုံးထိ ရပ်တည်ကြသည်။ ဤအရာကို မည်သို့ခေါ်သနည်း။ ဤအရာကို ခေါင်းမာခြင်းဟု ခေါ်၏။ “ခေါင်းမာခြင်း” သည် အပျက်သဘောဆောင်သော ဝေါဟာရတစ်ခု၊ ယုတ်ညံ့သော ဝေါဟာရတစ်ခုဖြစ်သည်ကို လူတိုင်း သိကြသည်။ ယင်းသည် ကောင်းမွန်သော စကားလုံးတစ်ခု မဟုတ်ပေ။ ထို့ကြောင့် လူတစ်ဦးကို “ခေါင်းမာသော” ဟူသည့် ဝေါဟာရဖြင့် အမည်တပ်ပြီး ထိုသူသည် ထိုသရုပ်ဖော်ချက်နှင့် သင့်တော်ပါက ထိုသူ၏ ရလဒ်သည် မည်သည့်အရာ ဖြစ်မည်ဟု သင်တို့ ပြောမည်နည်း။ (၎င်းတို့သည် ဘုရားသခင်၏ ပစ်ပစ်ခါခါငြင်းခြင်းနှင့် ဘေးဖယ်ထားခြင်း ခံရကြပါသည်။) သင်တို့ကို ငါ ပြောမည်။ ဘုရားသခင် အစက်ဆုပ်ဆုံးနှင့် လက်အလျှော့ချင်ဆုံးသောအရာမှာ ဤခေါင်းမာသော လူစားမျိုးများ ဖြစ်သည်။ ၎င်းတို့သည် မိမိတို့၏ အမှားများကို အပြည့်အဝ သိသော်လည်း နောင်တမရကြ၊ မိမိတို့၏ အပြစ်များကို မည်သည့်အခါတွင်မျှ ဝန်မခံကြသကဲ့သို့ မိမိတို့ကိုယ်ကို မှန်ကြောင်းပြရန် ဆင်ခြေများနှင့် အကြောင်းပြချက်များကို အမြဲ ဖန်တီးကာ အပြစ်တင်မှုကို လွှဲဖည်ကြပြီး အခြားသူများ၏ အမြင်မှ မိမိတို့၏ လုပ်ရပ်များကို ကာရင်းနှင့် မိမိတို့စိတ်နှလုံးများတွင် နောင်တ၊ သို့မဟုတ် ဝန်ခံခြင်း အတိုင်းအတာ အနည်းငယ်မျှမရှိဘဲ မပြတ်သော အမှားများကို ပြုလုပ်ရင်း ပြဿနာကို ကွေ့ဝိုက်လျက် အဆင်ချောပြီး ဝေ့လည်ကြောင်ပတ် နည်းလမ်းများကို ရှာတွေ့ရန် ကြိုးစားကြလေသည်။ ထိုသို့သော လူတစ်ဦးသည် အလွန် ဒုက္ခပေးတတ်ပြီး ကယ်တင်ခြင်း ရရှိရန် ၎င်းတို့အတွက် မလွယ်ကူပေ။ ၎င်းတို့သည် စင်စစ် ဘုရားသခင် စွန့်ပစ်လိုသည့် လူများ ဖြစ်ကြသည်။ ထိုသို့သော လူတို့ကို အဘယ်ကြောင့် ဘုရားသခင်က စွန့်ပစ်မည်နည်း။ (အဘယ်ကြောင့်ဆိုသော် ၎င်းတို့သည် သမ္မာတရားကို လုံးဝ လက်မခံကြသကဲ့သို့ ၎င်းတို့၏ အသိစိတ်သည် ထုံထိုင်းလာပြီးဖြစ်သောကြောင့် ဖြစ်သည်။) ထိုသို့သော လူများသည် ကယ်တင်မခံရနိုင်ပေ။ ဘုရားသခင်သည် ဤလူများကို မကယ်တင်ပေ။ ထိုသို့သော အသုံးမကျသည့် အမှုကို သူ မပြုပေ။ အပြင်ပန်းအားဖြင့် ဘုရားသခင်က ၎င်းတို့ကို မကယ်တင်သကဲ့သို့ မလိုချင်သည့်ပုံပေါ်သော်လည်း အမှန်တွင် လက်တွေ့ကျသည့် အကြောင်းရင်းတစ်ခု ရှိ၏။ ယင်းမှာ ဤလူများသည် ဘုရားသခင်၏ ကယ်တင်ခြင်းကို လက်မခံကြခြင်း ဖြစ်သည်။ ၎င်းတို့သည် ဘုရားသခင်၏ ကယ်တင်ခြင်းကို ငြင်းပယ်ကာ အတိုက်အခံ လုပ်ကြသည်။ ၎င်းတို့က “ကိုယ်တော်ကို ကျိုးနွံနာခံခြင်း၊ သမ္မာတရားကို လက်ခံခြင်းနှင့် သမ္မာတရားကို လက်တွေ့လုပ်ဆောင်ခြင်းမှ မည်သည့်အရာကို ကျွန်ုပ် ရရှိသနည်း။ မည်သည့် အကျိုးအမြတ်ရှိပါသနည်း။ ကျွန်ုပ်အတွက် အကျိုးကျေးဇူးတစ်ခု ရှိမှသာ ကျွန်ုပ် လုပ်ဆောင်ပါမည်။ အကျိုးကျေးဇူး မရှိပါက လုပ်မည်မဟုတ်ပါ”ဟု တွေးကြသည်။ ဤလူများသည် မည်သည့်လူစားမျိုး ဖြစ်သနည်း။ ၎င်းတို့သည် မိမိကိုယ်ကျိုးစီးပွားဖြင့် စေ့ဆော်ခံရသည့်လူများဖြစ်ပြီး သမ္မာတရားကို မချစ်သောသူများအားလုံးသည် ကိုယ်ကျိုးစီးပွား၏ စေ့ဆော်ခြင်းခံရကြလေသည်။ ကိုယ်ကျိုးစီးပွား၏ စေ့ဆော်ခြင်းခံရသည့် လူများသည် သမ္မာတရားကို လက်မခံနိုင်ကြချေ။ ကိုယ်ကျိုးစီးပွား၏ စေ့ဆော်ခြင်းခံရသော တစ်စုံတစ်ဦးကို မိတ်သဟာယပြုရန် သင် ကြိုးစားပြီး ၎င်းတို့အား မိမိတို့ကိုယ်ကို သိရှိရန်၊ မိမိတို့၏ အမှားများကို ဝန်ခံရန် သင် စေခိုင်းပါက ၎င်းတို့ မည်သို့ တုံ့ပြန်ကြမည်နည်း။ “ကျွန်ုပ်၏ အမှားများကို ဝန်ခံခြင်းမှ မည်သည့် အကျိုးကျေးဇူးများကို ကျွန်ုပ် ရရှိပါသနည်း။ တစ်စုံတစ်ရာ ကျွန်ုပ် အမှားလုပ်ခဲ့သည်ဟု သင် ကျွန်ုပ်ကို ဝန်ခံစေပြီး ကျွန်ုပ်၏ အပြစ်များကို ဝန်ချကာ နောင်တရစေလျှင် မည်သည့် ကောင်းချီးမင်္ဂလာများကို ကျွန်ုပ် ရလိမ့်မည်နည်း။ ကျွန်ုပ်၏ နာမည်ဂုဏ်သတင်းနှင့် အကျိုးစီးပွားများ ထိခိုက်လိမ့်မည်။ ဆုံးရှုံးမှုများ ကျွန်ုပ် ခံစားရလိမ့်မည်။ မည်သူက ကျွန်ုပ်ကို အလျော်ပေးလိမ့်မည်နည်း”ဟူ၍ ဖြစ်သည်။ ဤသည်မှာ ၎င်းတို့၏ စိတ်နေစိတ်ထား ဖြစ်သည်။ ကိုယ်ရေးကိုယ်တာ အကျိုးအမြတ်ကိုသာ ၎င်းတို့ ရှာဖွေကြပြီး ဘုရားသခင်၏ ကောင်းချီးများကို ရရှိရန်အလို့ငှာ နည်းလမ်းတစ်ခုခုဖြင့် ပြုမူခြင်းသည် အလွန်မရေမရာဖြစ်သည်ဟု ၎င်းတို့ ခံစားကြသည်။ ထိုအရာ ဖြစ်နိုင်သည်ဟု ၎င်းတို့ တကယ်ကို မယုံကြည်ကြချေ။ မိမိတို့ မျက်စိဖြင့်တပ်အပ် မြင်သည့်အရာကိုသာ ယုံကြည်ကြသည်။ ထိုသို့သော လူများသည် ကိုယ်ကျိုးစီးပွား၏ စေ့ဆော်ခြင်းခံရကာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” ဟူသည့် ဆိုးယုတ်သော အတွေးအခေါ်ဖြင့် အသက်ရှင်ကြ၏။ ယင်းမှာ ၎င်းတို့ သဘာဝ အနှစ်သာရ ဖြစ်သည်။ ၎င်းတို့ စိတ်နှလုံးများထဲတွင် ဘုရားသခင်ကို အသိအမှတ်ပြုခြင်းနှင့် သမ္မာတရားကို အသိအမှတ်ပြုခြင်းတို့သည် ဘုရားသခင်ကို ၎င်းတို့ ယုံကြည်သည်ဟု ဆိုလိုပေသည်။ မကောင်းမှုကို မလုပ်ဆောင်ခြင်းသည် ၎င်းတို့အဖို့ လက်သင့်ခံဖွယ် ဖြစ်သော်လည်း ၎င်းတို့အနေဖြင့် အကျိုးအမြတ်များ ရရှိရမည်ဖြစ်ပြီး ဆုံးရှုံးမှုကို လုံးဝ ခံစား၍ မဖြစ်ပေ။ ၎င်းတို့၏ အကျိုးအမြတ်များ မထိခိုက်သည့်အခါမှသာ သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းအကြောင်း ပြောဆိုကြလိမ့်မည်။ ၎င်းတို့၏ အကျိုးစီးပွားများ ပျက်စီးပါက သမ္မာတရားကို ၎င်းတို့ လက်တွေ့မလုပ်နိုင်၊ သို့မဟုတ် ဘုရားသခင်ကို ကျိုးနွံနာခံနိုင်ခြင်း မရှိကြပေ။ ဘုရားသခင်အတွက် မိမိတို့ကိုယ်ကို အသုံးခံရန်၊ ဆင်းရဲဒုက္ခခံရန်၊ သို့မဟုတ် အဖိုးအခပေးရန် တောင်းဆိုခြင်းသည် သာ၍ပင် မဖြစ်နိုင်ပေ။ ဤသို့သော လူများသည် စစ်မှန်သည့် ယုံကြည်သူများ မဟုတ်။ ၎င်းတို့သည် ကောင်းချီးများနှင့် အကျိုးအမြတ်များကိုသာ ရှာလျက် မိမိတို့ကိုယ်ပိုင် အကျိုးစီးပွားအတွက်သာ အသက်ရှင်ကြပြီး ဆင်းရဲဒုက္ခကို သည်းညည်းခံရန်၊ သို့မဟုတ် အဖိုးအခပေးရန် လိုလားခြင်းမရှိကြသည့်တိုင် သေခြင်းတရား၏ ရလဒ်ကို ရှောင်ရှားရန် ဘုရားအိမ်တော်တွင် နေရာတစ်ခု လိုချင်ကြဆဲ ဖြစ်သည်။ ထိုသို့သော လူများသည် သမ္မာတရား အနည်းငယ်မျှ လက်မခံကြသကဲ့သို့ ဘုရားသခင်၏ ကယ်တင်ခြင်း မခံရနိုင်ပေ။ ဘုရားသခင်သည် ၎င်းတို့ကို ကယ်တင်နိုင်သေးသလော။ ဘုရားသခင်သည် ၎င်းတို့ကို မုချ ပစ်ပစ်ခါခါငြင်းကာ ဖယ်ရှားရှင်းလင်းလိမ့်မည်။ ယင်းမှာ ၎င်းတို့ကို ဘုရားသခင် မကယ်တင်ဟု ဆိုလိုသလော။ ၎င်းတို့သည် မိမိတို့ကိုယ်ကို စွန့်ပစ်ကြပြီး ဖြစ်သည်။ ၎င်းတို့သည် သမ္မာတရားအတွက် မကြိုးပမ်း၊ ဘုရားသခင်ထံ ဆုမတောင်း၊ သို့မဟုတ် ဘုရားသခင်အပေါ် မမှီခိုကြချေ။ ထို့ကြောင့် ဘုရားသခင်သည် ၎င်းတို့ကို ကယ်တင်နိုင်သလော။ တစ်ခုတည်းသော လမ်းကြောင်းမှာ ၎င်းတို့အပေါ် လက်လျှော့ရန်၊ ဘေးဖယ်ထားပြီး မိမိတို့ကိုယ်ကို သုံးသပ်ခွင့်ပေးရန် ဖြစ်သည်။ လူတို့သည် ကယ်တင်ခံရလိုပါက တစ်ခုတည်းသော နည်းလမ်းမှာ ၎င်းတို့အတွက် သမ္မာတရားကို လက်ခံရန်၊ မိမိတို့ကိုယ်ကို သိရှိရန်၊ နောင်တတရားကို လက်တွေ့လုပ်ဆောင်ပြီး သမ္မာတရား စစ်မှန်မှုကို အသက်ရှင်နေထိုင်ရန် ဖြစ်သည်။ ဤသို့ဖြင့် ဘုရားသခင်၏ လက်ခံမှုကို ၎င်းတို့ ရရှိနိုင်ပေသည်။ ဘုရားသခင်ကို ကျိုးနွံနာခံကာ ကြောက်ရွံ့နိုင်ရန်အလို့ငှာ သမ္မာတရားကို ၎င်းတို့ လက်တွေ့လုပ်ဆောင်ရမည်။ ယင်းမှာ ကယ်တင်ခြင်း၏ နောက်ဆုံး ရည်မှန်းချက် ဖြစ်သည်။ ဘုရားသခင်ကို ကျိုးနွံနာခံခြင်းနှင့် ကြောက်ရွံ့ခြင်းသည် လူများတွင် သရုပ်ထင်ရမည်ဖြစ်ကာ ယင်းအားဖြင့် ၎င်းတို့ အသက်ရှင်နေထိုင်ရမည်ဖြစ်သည်။ သင်သည် သမ္မာတရား လိုက်စားသည့် လမ်းကြောင်းကို မလျှောက်လှမ်းပါက သင် ရွေးချယ်နိုင်သည့် ဒုတိယလမ်းကြောင်း မရှိပေ။ လူတစ်ဦးသည် ဤလမ်းကြောင်းကို မလျှောက်ပါက သမ္မာတရားက ၎င်းတို့အား ကယ်တင်နိုင်သည်ကို ၎င်းတို့ မယုံကြည်ဟုသာ ဆိုနိုင်ပေသည်။ ဘုရားသခင် ပြောဆိုသည့် နှုတ်ကပတ်တော်အားလုံးသည် ၎င်းတို့ကို ပြောင်းလဲစေနိုင်ကာ စစ်မှန်သော လူတစ်ဦးဖြစ်လာနိုင်စေသည်ဟု ၎င်းတို့ မယုံကြည်ကြချေ။ ထို့အပြင် ဘုရားသခင်သည် သမ္မာတရားဖြစ်ကြောင်း အခြေခံအားဖြင့် ၎င်းတို့ မယုံကြည်ကြသကဲ့သို့ သမ္မာတရားက လူတို့ကို ပြောင်းလဲကာ ကယ်တင်နိုင်သည်ဆိုသည့် အချက်ကိုလည်း မယုံကြည်ကြချေ။ ထို့ကြောင့် ထိုအရာကို သင် မည်သို့ စိတ်ဖြာလေ့လာဆွေးနွေးသည်ဖြစ်စေ၊ ထိုသို့သော လူတစ်ဦး၏ စိတ်နှလုံးသည် အလွန် ခေါင်းမာ၏။ ၎င်းတို့သည် မည်သို့ပင်ဆိုစေ သမ္မာတရားကို လက်ခံရန် ငြင်းပယ်ကြပြီး ကယ်တင်မခံရနိုင်ကြပေ။

သင်တို့ထဲမှ တစ်ဦးတလေသည် ခေါင်းမာသော အခြေအနေတစ်ခု ရှိသလော။ (ရှိပါသည်။) သို့ဆိုလျှင် သင်တို့အားလုံးသည် ခေါင်းမာသော လူများသာ ဖြစ်သလော။ ခေါင်းမာသည့် အခြေအနေတစ်ခု ရှိခြင်းနှင့် ခေါင်းမာသော လူတစ်ဦး ဖြစ်ခြင်းတို့ကြား ခြားနားချက်မှာ အဘယ်နည်း။ နှစ်ခုသောအရာတို့သည် ကွဲပြားသော ကိစ္စရပ်များ ဖြစ်သည်နှင့်အမျှ ယင်းတို့ကို ပိုင်းခြားသင့်ပေသည်။ ခေါင်းမာသော အခြေအနေတစ်ခု ရှိခြင်းသည် ဤဖောက်ပြန်ပျက်စီးသော စိတ်သဘောထားမျိုး ရှိခြင်းဟု ဆိုလိုပေသည်။ သင်သည် သမ္မာတရားကို လက်ခံနိုင်ပါက ကယ်တင်ခြင်း ရရှိနိုင်သော်လည်း သင်သည် ခေါင်းမာသော လူတစ်ဦးဖြစ်ပါက ပြဿနာရှိလိမ့်မည်။ ခေါင်းမာသော လူတို့သည် သမ္မာတရားကို လုံးဝ လက်မခံကြချေ။ ၎င်းတို့သည် ကယ်တင်ခြင်းကို မရရှိနိုင်ကြချေ။ ယင်းမှာ ဤလူနှစ်မျိုးနှစ်စားကြား ခြားနားချက်ဖြစ်သည်။ ခေါင်းမာသော အခြေအနေတစ်ခု ရှိသူတို့သည် ပုန်ကန်တတ်သော အပြုအမူအချို့ကို ပြပြီး မိမိတို့ကိုယ်၌က ဖောက်ပြန်ပျက်စီးမှုအချို့ကို ထုတ်ဖော်ပြကြသည်။ သို့ရာတွင် ဖောက်ပြန်ပျက်စီးခြင်းကို ထုတ်ဖော်ပြသည့် ဖြစ်စဉ်အတွင်းတွင် ၎င်းတို့သည် မိမိတို့၏ အပြစ်များကို အဆက်မပြတ် ဝန်ချကာ ဘုရားသခင်ရှေ့တွင် နောင်တရကြပြီး ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းနှင့် ရိုက်နှက်ဆုံးမခြင်းတို့ကို မရပ်မနား လက်ခံကြ၏။ ကျရှုံးမှုကို ၎င်းတို့ မည်မျှ တွေ့ကြုံပါစေ၊ သို့မဟုတ် မည်မျှမှောက်မှားကြပါစေ ၎င်းတို့သည် မိမိတို့ကိုယ်ကို သုံးသပ်နိုင်ကြသည်၊ ပြဿနာများကို ဖြေရှင်းနိုင်ကြသည်၊ ပြန်ထနိုင်ကြပြီး ဘုရားသခင်နောက် ဆက်လိုက်နိုင်ကြသည်။ ဤခရီးမှတစ်ဆင့် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားအပေါ် စစ်မှန်သည့် သိနားလည်မှု ရရှိကြပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံခြင်းသည် ဧကန်အမှန် ကယ်တင်ခြင်း ပုံစံတစ်ခုဖြစ်ကြောင်း၊ ပြီးလျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း မရှိဘဲနှင့် ၎င်းတို့ မလုပ်ဆောင်နိုင်ကြောင်းတို့ကို သဘောပေါက်ကြလေသည်။ မပြောင်းလဲသော နောင်တတရား၊ မစဲသော ဝန်ချခြင်းနှင့် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို မရပ်မနား လက်ခံခြင်းတို့မှတစ်ဆင့်၊ ၎င်းတို့၏ ဘဝများသည် အဆင့်ဆင့် ကြီးထွားကြပြီး ၎င်းတို့၏ ဝိညာဉ်ရေးရာ အခြေအနေ အဆက်မပြတ် ပြောင်းလဲသည်။ ဤဖြစ်စဉ်တွင် လူတစ်ဦး၏ ဖောက်ပြန်ပျက်စီးသော စိတ်သဘောထားကို တဖြည်းဖြည်း ဖယ်ရှားနိုင်သကဲ့သို့ ကြီးထွားမှုနှင့် ပြောင်းလဲမှုကို ၎င်းတို့ တွေ့ကြုံကြသည်။ ၎င်းတို့၏ ပုန်ကန်တတ်သော အပြုအမူမှ အကဲဖြတ်သည့်အခါ ထိုသို့သော လူများသည် အတော်လည်း ခေါင်းမာပုံရနိုင်ပြီး တစ်ခါတစ်ရံ ခေါင်းမာသည့် အခြေအနေတစ်ခု ရှိသော်လည်း ၎င်းတို့သည် ထိုသို့သော လူစားမျိုးမဟုတ်ကြပေ။ ၎င်းတို့သည် ထိုသို့သော လူစားမျိုး မဟုတ်ကြသည့်အတွက် အပြုသဘောဆောင်သော အပြုအမူများနှင့် တိုးတက်မှုကို ဧကန်မုချ ပြကြလေသည်။ ထိုသို့သော လူများသည် ကယ်တင်ခံရနိုင်ပေသည်။ သင်တို့သည် မည်သည့် လူစားမျိုးဖြစ်ကြသနည်း။ (ကျွန်ုပ်တို့ အမှားလုပ်မိသည့်အခါ ကျွန်ုပ်တို့ အသိအမှတ်ပြုကြပြီး ဘုရားသခင်ထံ နောင်တရကာ မိမိတို့အမှားများကို ပြုပြင်ရန် လိုလားနေကြပါသည်။) သင်တို့သည် သင်တို့၏ အမှားများ၊ သင်တို့၏ ပုန်ကန်မှုနှင့် သင်တို့ ထုတ်ဖော်သည့် ဖောက်ပြန်ပျက်စီးသော စိတ်သဘောထားတို့ကို သတိပြုမိပြီး သင်၏ စိတ်နှလုံးတွင် နောင်တနှင့် ဝမ်းနည်းမှုကို ခံစားရပါက ဤသည်မှာ ကောင်းမွန်ပြီး ကယ်တင်ခြင်းအတွက် မျှော်လင့်ချက်ရှိပေသည်။ သို့ရာတွင် သင်သည် သင်၏ ပုန်ကန်မှု၊ သို့မဟုတ် ဖောက်ပြန်ပျက်စီးခြင်းအပေါ် သင်ကိုယ်တိုင်က စိုးစဉ်းမျှ သိမြင်ခြင်း မရှိသကဲ့သို့ တစ်စုံတစ်ဦးက ထိုအရာကို ထောက်ပြသည့်အခါ သင်သည် ခေါင်းမာကာ လက်မခံတတ်မြဲရှိပါက၊ တစ်ပတ်ရိုက်ပြီး မိမိကိုယ်ကို မှန်ကြောင်းပြဖို့ကိုပင် ရွေးချယ်ပါက သင်သည် ဒုက္ခရောက်လိမ့်မည်ဖြစ်ပြီး သင့်အတွက် ကယ်တင်ခံရရန် လွယ်ကူလိမ့်မည် မဟုတ်ပေ။ သင်သည် ဘုရားသခင်ကို ယုံကြည်သည့်အချိန်မှာ တိုတောင်းကာ သုံးနှစ်မှ ငါးနှစ်တာ ကာလမျှသာ ရှိပြီး ယုံကြည်ခြင်းနှင့်ပတ်သက်၍ များစွာ သင်နားမလည်သေးပါက ယင်းမှာ သင်၏ ဝိညာဉ်ရင့်ကျက်မှုက အလွန်နည်းပါးသောကြောင့် ဖြစ်သည်။ သို့ရာတွင် သင်သည် ဆယ်နှစ်ကျော် ယုံကြည်သူတစ်ဦး ဖြစ်ပြီးဖြစ်ကာ သင့်ကိုယ်သင် မသိရှိသေးပါက၊ သို့မဟုတ် ပြုပြင်ခြင်းကို လက်မခံသေးပါက သင်သည် ဒုက္ခရောက်ပေပြီ။ ဤသည်မှာ သမ္မာတရားကို လက်ခံရန် ငြင်းပယ်သည့် ခေါင်းမာသော စိတ်သဘောထားရှိသည့် လူတစ်ဦး ဖြစ်သည်။ သမ္မာတရားကို နားမလည်သကဲ့သို့ စစ်မှန်မှု ချို့တဲ့သည့်သူများနှင့် ပတ်သက်လာသည့်အခါ ၎င်းတို့အနေဖြင့် မည်သည့် အချိန်တစ်ခုတွင် ရှိကြသည်ကို သင် ကြည့်ရမည်။ လူအချို့သည် ကောင်းမွန်သည့် အစွမ်းအစ ရှိကြသည်၊ သမ္မာတရားထဲသို့ လျင်မြန်စွာ ဝင်ရောက်ပြီး တစ်နှစ်၊ သို့မဟုတ် နှစ်နှစ်မျှသာ ယုံကြည်ပြီးနောက်တွင် အသက် ဝင်ရောက်ခြင်းက မည်သည့်အရာဖြစ်သည်ကို နားလည်ကြပြီးသားဖြစ်လေသည်။ ၎င်းတို့အနေဖြင့် အသက်ဝင်ရောက်မှုနှင့်ပတ်သက်၍ ကောင်းစွာ လုပ်ဆောင်ခဲ့သည့်၊ သမ္မာတရား၏ စစ်မှန်မှု ရှိကာ သမ္မာတရားများစွာကို နားလည်သည့် လူများနှင့် ထိတွေ့ဆက်ဆံပြီးဖြစ်သည်မှာလည်း ဖြစ်နိုင်ပေသည်။ ယုံကြည်သူသစ်များသည် ဤအရာများကိုလည်း တမ်းတကြသောကြောင့် များစွာ နားထောင်ကြပြီး များစွာ ရရှိကြသဖြင့် အသက်ထဲသို့ လျင်မြန်စွာ ဝင်ရောက်ကြလေသည်။ လူအချို့သည် ညံ့ဖျင်းသည့် အစွမ်းအစရှိကြပြီး ၎င်းတို့အနေဖြင့် ကောင်းမွန်သော အစွမ်းအစရှိသူတို့နှင့် ထိတွေ့ဆက်ဆံရလျှင်ပင် ၎င်းတို့၏ တိုးတက်မှုသည် နှေးကွေး၏။ လူအချို့သည် သမ္မာတရားအပေါ် ရှိရင်းစွဲ မနှစ်သက်မှုတစ်ခု ရှိပြီး နှစ်ပေါင်းမည်မျှ ၎င်းတို့ ယုံကြည်သည်ဖြစ်စေ သမ္မာတရားကို လက်တွေ့လုပ်ဆောင်ကြလိမ့်မည် မဟုတ်သကဲ့သို့ ၎င်းတို့ဘဝတွင် တိုးတက်မှု ဖြစ်စေကြလိမ့်မည် မဟုတ်။ လူအချို့သည် အမှုအရာများကို လုပ်ဆောင်ဖို့ကိုသာ နှစ်သက်ကြပြီး အလွန် စိတ်ထက်သန်ကြသော်လည်း သမ္မာတရားအတွက် ကြိုးပမ်းရန် လိုလားခြင်း မရှိကြချေ။ ၎င်းတို့သည် နေ့စဉ် အလုပ်များကြသော်လည်း ဘဝတွင် တိုးတက်မှု မဖြစ်စေကြ။ ဘုရားသခင်ကို ယုံကြည်သည့်လူများသည် အခြေအနေမျိုးစုံတွင် ရှိနိုင်သည်။ သို့ရာတွင် သမ္မာတရားကို ချစ်သောသူတို့သာ သမ္မာတရားကို လက်တွေ့လုပ်ဆောင်နိုင်ကြသည်၊ သမ္မာတရားကို ရရှိနိုင်ကြပြီး ကယ်တင်ခြင်း ရရှိနိုင်ကြသည်။ ယုံကြည်သူများအတွက် အကြီးမားဆုံးသော အလေးထားစရာမှာ ခေါင်းမာသော စိတ်သဘောထားတစ်ခု ရှိခြင်းနှင့် သမ္မာတရားကို လက်မခံခြင်း ဖြစ်သည်။ ထိုသို့သော လူတို့သည် ဒုက္ခအပေးဆုံးဖြစ်ပြီး ယင်းမှာ ၎င်းတို့ သဘာဝနှင့် ပတ်သက်သည့် ပြဿနာတစ်ခု ဖြစ်သည်။ ၎င်းတို့အနေဖြင့် အယူဝါဒကို လက်ခံနိုင်သော်လည်း သမ္မာတရားကို လက်ခံရန် ငြင်းပယ်ကြလေသည်။ ဤလူများသည် ကယ်တင်ခြင်းရရှိရန် ဖြစ်နိုင်ဖွယ် အနည်းဆုံးသောလူများ ဖြစ်သည်။ သမ္မာတရားကို အလွန်အမင်း မနှစ်မြို့သကဲ့သို့ သမ္မာတရားကို စိတ်ကုန်သော လူတို့နှင့်ပတ်သက်၍ လုပ်ဆောင်၍ရသည့် တစ်ခုတည်းသောအရာမှာ ၎င်းတို့ကို စွန့်ပစ်ခြင်း ဖြစ်သည်။

လိမ်ညာခြင်းနှင့်ဆိုင်သည့် ဥပမာနှစ်ခု ငါပေးမည်။ လိမ်ညာနိုင်စွမ်းရှိသည့် လူနှစ်မျိုးနှစ်စား ရှိ၏။ မည်သည့် လူများက ခေါင်းမာပြီး ကယ်နုတ်မရနိုင်သည်ကို သင်တို့ ပိုင်းခြားရန် လိုအပ်သည်။ မည်သူကို ကယ်တင်၍ ရနိုင်သည်ကိုလည်း သင် ပိုင်းခြားရန် လိုအပ်သည်။ ကယ်တင်ခံရနိုင်သည့်သူများသည် ဖောက်ပြန်ပျက်စီးခြင်းကို မကြာခဏ ထုတ်ဖော်ပြသော်လည်း သမ္မာတရားကို ၎င်းတို့ လက်ခံပြီး မိမိတို့ကိုယ်ကို သုံးသပ်ကာ သိရှိနိုင်သရွေ့ မျှော်လင့်ချက်ရှိသေး၏။ ပထမဆုံး ဥပမာအနေဖြင့် မကြာခဏ အလိမ်အညာများ ပြောသည့် လူတစ်ဦး ရှိသည်။ သို့ရာတွင် သမ္မာတရားကို သိနားလည်သည့်နောက်တွင် ၎င်းတို့ နောက်တစ်ကြိမ် အလိမ်အညာ ပြောသည့်အခါ၌ ၎င်းတို့၏ တုံ့ပြန်မှုသည် ကွဲပြားသွားသည်။ ၎င်းတို့သည် နက်ရှိုင်းသည့် စိတ်ဆင်းရဲမှုနှင့် ညှဉ်းဆဲမှုကို ခံစားခဲ့ရပြီး “ကျွန်ုပ် ပြန်လိမ်မိခဲ့သည်။ အဘယ်ကြောင့် ကျွန်ုပ် မပြောင်းလဲနိုင်ရသနည်း။ မည်သို့ပင်ဆိုစေ ဤတစ်ကြိမ်တွင် ကျွန်ုပ်သည် မိမိ၏ ဖြစ်တည်မှု အစစ်အမှန်ကို ထုတ်ဖော်ပြကာ စိတ်ဖြာလေ့လာဆွေးနွေးရန် မိမိကိုယ်ကို များစွာ ဖွင့်ချလျက် ဤကိစ္စရပ်ကို ကျွန်ုပ် ဖော်ထုတ်ရမည်။ သိက္ခာဆယ်ရန်အတွက် ကျွန်ုပ် လိမ်ညာနေမိခဲ့သည်ဆိုသည့် အချက်နှင့်ပတ်သက်၍ ကျွန်ုပ် ရှင်းလင်းရန် လိုအပ်သည်”ဟု ၎င်းတို့ တွေးဆခဲ့ကြသည်။ ဖွင့်ဟပြီး မိတ်သဟာယပြုပြီးနောက်တွင် ၎င်းတို့သည် စိတ်အေးလက်အေး ခံစားရပြီး “လက်စသတ်တော့ ရိုးသားသော လူတစ်ဦးဖြစ်ခြင်းသည် အလွန် သက်သောင့်သက်သာဖြစ်ပြီး ကောင်းသော်ငြားလည်း လိမ်ညာခြင်းသည် အလွန် နာကျင်စရာကောင်းပေသည်။ ဘုရားသခင်က လူတို့ကို ရိုးသားရန် တောင်းဆိုသည်။ ဤသည်မှာ လူတို့ ရှိသင့်သည့် ပုံသဏ္ဌာန်ဖြစ်ပါသည်”ဟု သဘောပေါက်သွားကြသည်။ ဤသုခကို အနည်းငယ် တွေ့ကြုံပြီးနောက်တွင် ထိုအချိန်မှစ၍ ၎င်းတို့သည် လိမ်ညာခြင်းကို လျော့နည်းစေခြင်း၊ တတ်နိုင်သမျှ အလိမ်အညာများ မပြောဆိုခြင်း၊ တစ်စုံတစ်ရာ ပြောစရာရှိသည့်အခါ ပြောဆိုခြင်း၊ ရိုးသားစွာ ပြောဆိုခြင်း၊ ရိုးသားသော လုပ်ဆောင်ချက်များကို လုပ်ဆောင်ခြင်းနှင့် ရိုးသားသော လူတစ်ဦး ဖြစ်ခြင်းတို့ကို အလေးဂရုပြုခဲ့ကြသည်။ သို့ရာတွင် မိမိတို့ မာနပါဝင်ပတ်သက်သည့် အခြေအနေတစ်ခုကို ရင်ဆိုင်ရသည့်အခါ အလိုအလျောက် လိမ်ညာကာ နောက်ပိုင်းတွင် ထိုအရာကို နောင်တရကြလေသည်။ ထို့နောက်တွင် မိမိတို့ အကောင်းမြင်ခံရနိုင်မည့် အခြေအနေတစ်ခုတွင် ရှိကြသည်ကို ၎င်းတို့ တွေ့သည့်အခါ တစ်ဖန် လိမ်ညာကြ၏။ ၎င်းတို့သည် “အဘယ်ကြောင့် ငါ၏ နှုတ်ကို ငါ မထိန်းချုပ်နိုင်သနည်း။ ဤသည်မှာ ငါ၏ သဘာဝနှင့်ပတ်သက်သည့် ပြဿနာတစ်ခု ဖြစ်နိုင်မည်လား။ ငါသည် လှည့်ဖြားတတ်လွန်းသလား”ဟု တွေးလျက် စိတ်ထဲတွင် မိမိတို့ကိုယ်ကို မုန်းတီးကြလေသည်။ ဤပြဿနာအား ဖြေရှင်းရမည်ကို ၎င်းတို့ သဘောပေါက်ကြလေသည်။ သို့မဟုတ်ပါက ဘုရားသခင်သည် ၎င်းတို့ကို ပစ်ပစ်ခါခါငြင်းကာ ဖယ်ရှားရှင်းလင်းမည်ဖြစ်သည်။ ၎င်းတို့သည် တစ်ဖန် လိမ်ညာမိပါက ပဲ့ပြင်ဆုံးမရန် တောင်းဆိုလျက် ဘုရားသခင်ထံ ဆုတောင်းကြပြီး အပြစ်ဒဏ်ကို လက်ခံရန် လိုလားလျက်ရှိကြသည်။ စုဝေးပွဲများတွင် မိမိတို့ကိုယ်ကို စိတ်ဖြာလေ့လာဆွေးနွေးရန် သတ္တိမွေးကြပြီး “ဤအခြေအနေများတွင် အလိမ်အညာများကို ကျွန်ုပ် ပြောသည့်အခါ ကျွန်ုပ်တွင် တစ်ကိုယ်ကောင်းဆန်သော ရည်ရွယ်ချက်များရှိပြီး ကျွန်ုပ်၏ ကြံရွယ်ချက်များအားဖြင့် ထိန်းချုပ်ခံခဲ့ရသောကြောင့် ဖြစ်ပါသည်။ ကျွန်ုပ်ကိုယ်ကျွန်ုပ် သုံးသပ်သည့်အခါ ကျွန်ုပ် လိမ်ညာသည့်အခါတိုင်းတွင် ယင်းမှာ ဝင့်ဝါမှု၊ သို့မဟုတ် ကျွန်ုပ် ကိုယ်ရေးကိုယ်တာ အကျိုးအမြတ်အတွက် ဖြစ်သည်ကို သဘောပေါက်ခဲ့သည်။ ယခုတွင် ထိုအရာကို ရှင်းလင်းစွာ ကျွန်ုပ် မြင်လေပြီ။ ကျွန်ုပ်သည် ကျွန်ုပ်၏ မာနနှင့် ကိုယ်ရေးကိုယ်တာ အကျိုးအမြတ်များအတွက် အသက်ရှင်ပါသည်။ ထိုအရာမှာ အရာရာနှင့်ပတ်သက်၍ ကျွန်ုပ်ကို တစ်ချိန်လုံး လိမ်ညာစေသောအရာ ဖြစ်သည်”ဟု ပြောကြလေသည်။ မိမိတို့ကိုယ်ပိုင် အလိမ်အညာများကို စိတ်ဖြာလေ့လာ ဆွေးနွေးနေစဉ်တွင် ၎င်းတို့၏ ကြံရွယ်ချက်များကိုလည်း ၎င်းတို့ ဖော်ထုတ်ကြပြီး ၎င်းတို့၏ ဖောက်ပြန်ပျက်စီးသော စိတ်သဘောထားနှင့်ဆိုင်သည့် ပြဿနာကို ရှာဖွေတွေ့ရှိကြသည်။ ထိုအရာမှာ နှစ်ဦးနှစ်ဖက် အကျိုးခံစားသည့် အခြေအနေတစ်ခု ဖြစ်သည်။ ၎င်းတို့သည် ရိုးသားသော လူတစ်ဦးဖြစ်ခြင်းကို လက်တွေ့လုပ်ဆောင်နိုင်ကြပြီး တစ်ချိန်တည်းတွင် ဉာဏ်အလင်းပေးမှုကို ရရှိကာ မိမိတို့၏ ဖောက်ပြန်ပျက်စီးသော စိတ်သဘောထားကို သတိပြုမိနိုင်ကြသည်။ ထို့နောက်တွင် ၎င်းတို့က “ငါပြောင်းလဲရန် လိုအပ်သည်။ ဤပြဿနာ ငါ၌ ရှိသည်ကို ငါယခုတင် ရှာဖွေတွေ့ရှိသည်။ ယင်းသည် ဘုရားသခင်ထံမှ စစ်မှန်သော ဉာဏ်အလင်းပေးခြင်း ဖြစ်သည်။ သမ္မာတရားကို လက်တွေ့လုပ်ဆောင်သော လူတို့သည် ဘုရားသခင်၏ ကောင်းချီးပေးခြင်း ခံရသည်”ဟု ချင့်ချိန်စဉ်းစားကြလေသည်။ ၎င်းတို့သည် သမ္မာတရားကို လက်တွေ့လုပ်ဆောင်ခြင်း၏ ချိုမြိန်သော အရသာအနည်းငယ်ကိုလည်း တွေ့ကြုံကြရသည်။ သို့ရာတွင် တစ်နေ့တွင် ထိုလူသည် အမှတ်တမဲ့ အလိမ်အညာတစ်ခုကို တစ်ဖန် ပြောမိ၏။ ၎င်းတို့သည် ဘုရားသခင်၏ ပဲ့ပြင်ဆုံးမမှုကို ရှာဖွေလျက် တစ်ဖန် ဘုရားသခင်ထံ ဆုတောင်းကြသည်။ ထို့အပြင် ၎င်းတို့ စကားပြောသည့်အခါ အဘယ်ကြောင့် ကွယ်ဝှက်ထားသည့် ကြံရွယ်ချက်အမြဲရှိကြသည်ဆိုသည်နှင့် ဘုရားသခင်၏ ရည်ရွယ်ချက်များအစား မိမိတို့ကိုယ်ပိုင် ဝင့်ဝါမှုနှင့် မာနကို အဘယ်ကြောင့် ၎င်းတို့ အမြဲစဉ်းစားကြသည်ဆိုသည်တို့ကို ၎င်းတို့ သုံးသပ်ကြလေသည်။ သုံးသပ်ပြီးနောက်တွင် မိမိတို့၏ ဖောက်ပြန်ပျက်စီးသော စိတ်သဘောထားအပေါ် သိနားလည်မှုအချို့ ရရှိကြပြီး မိမိတို့ကိုယ်ကို စတင် စက်ဆုပ်လာကြလေသည်။ ၎င်းတို့သည် သမ္မာတရားကို ရှာဖွေပြီး ကြိုးပမ်းရန်အတွက် ဤသို့ဆက်လက် လုပ်ဆောင်ကြသည်။ သုံးနှစ်မှ ငါးနှစ်ထိကြာပြီးနောက်တွင် ၎င်းတို့၏ အလိမ်အညာများသည် ဧကန်အမှန် နည်းသည်ထက်နည်းပါးလာပြီး ၎င်းတို့တွေးသည့်အရာကို ၎င်းတို့ ပြောဆိုပြီး ရိုးသားစွာ ပြုမူနေထိုင်သည့် အကြိမ်အရေအတွက် တိုးလာခဲ့သည်။ ၎င်းတို့၏ စိတ်နှလုံးသည် တဖြည်းဖြည်း သာ၍ ဖြူစင်လာကာ ငြိမ်သက်ခြင်းနှင့် ဝမ်းမြောက်ခြင်း တိုး၍ ပါရှိလာလေသည်။ ဘုရားသခင်၏ မျက်မှောက်တွင် အသက်ရှင်ရင်း အချိန်သာ၍ သာ၍ ကုန်ဆုံးကြပြီး ၎င်းတို့၏ အခြေအနေသည် သာ၍ သာ၍ ပုံမှန် ဖြစ်လာကြသည်။ ဤသည်မှာ ရိုးသားသော လူတစ်ဦး ဖြစ်ခြင်းကို တွေ့ကြုံရသည့်အခါ မကြာခဏ လိမ်ညာသူတစ်ဦး၏ စစ်မှန်သော အခြေအနေ ဖြစ်သည်။ သို့ဆိုလျှင် ဤလူသည် ယခုတွင် လိမ်ညာနေသေးသလော။ ၎င်းတို့သည် လိမ်ညာနိုင်စွမ်း ရှိကြသေးသလော။ ၎င်းတို့သည် ရိုးသားသော လူတစ်ဦး အမှန်တကယ် ဖြစ်ကြသလော။ ရိုးသားသော လူတစ်ဦးဖြစ်သည်ဟု ဆို၍ မရနိုင်ပေ။ ၎င်းတို့သည် ရိုးသားသော လူတစ်ဦးဖြစ်ခြင်းနှင့်ဆိုင်သည့် သမ္မာတရားကို လက်တွေ့လုပ်ဆောင်နိုင်ပြီး ရိုးသားသော လူတစ်ဦး ဖြစ်ခြင်းအား လက်တွေ့လုပ်ဆောင်သည့် ဖြစ်စဉ်တွင် ရှိကြသော်လည်း ရိုးသားသော လူတစ်ဦးအဖြစ်သို့ လုံးဝ ပြောင်းလဲခြင်း မရှိကြသေးဟုသာ ဆိုနိုင်ပေသည်။ တစ်နည်းအားဖြင့် ဤသည်မှာ သမ္မာတရားကို လက်တွေ့လုပ်ဆောင်ရန် လိုလားနေသည့် လူတစ်ဦး ဖြစ်သည်။ သမ္မာတရားကို လက်တွေ့လုပ်ဆောင်ရန် လိုလားနေသည့် လူတစ်ဦးကို သမ္မာတရားကို ချစ်သော လူတစ်ဦးအဖြစ် ပြော၍ရနိုင်သလော။ ၎င်းတို့သည် သမ္မာတရားကို လက်တွေ့လုပ်ဆောင်ကြပြီးဖြစ်ကာ အမှန်တရားများ ထုတ်ဖော်ပြခံရပြီးဖြစ်သည်။ ထို့ကြောင့် ၎င်းတို့ကို သမ္မာတရား ချစ်သောလူတစ်ဦးအဖြစ် သတ်မှတ်ရန်မှာ သဘာဝကျသည် မဟုတ်လော။ ရိုးသားသော လူတစ်ဦးဖြစ်ခြင်းအား လက်တွေ့လုပ်ဆောင်နေခဲ့စဉ်တွင် ၎င်းတို့သည် ရိုးသားစစ်မှန်ပြီး ပွင့်လင်းသည့် မိတ်သဟာယကို ချက်ချင်း လက်တွေ့မလုပ်ဆောင်နိုင်ကြပေ၊ သို့မဟုတ် ၎င်းတို့အတွင်းရှိ ကွယ်ဝှက်ထားသည့် အရာရာကို သံသယကင်းမဲ့စွာ မဖော်ထုတ်နိုင်ကြချေ။ ၎င်းတို့သည် အချို့သော အရာများကို ထိန်ချန်ထားကြဆဲဖြစ်ပြီး သတိရှိစွာ ရှေ့ဆက်တိုးရန် ကြိုးစားကြ၏။ သို့ရာတွင် ၎င်းတို့၏ ကြိုးပမ်းမှုများနှင့် အတွေ့အကြုံများမှတစ်ဆင့် ရိုးသားစွာ ၎င်းတို့ အသက်ရှင်လေ၊ ၎င်းတို့ သာ၍ စိတ်ချမ်းသာလေဖြစ်ကြောင်း၊ စိတ်၏ အေးချမ်းမှု ၎င်းတို့ရှိလေဖြစ်ကြောင်း၊ ကြီးမားသည့် အခက်အခဲများ မရှိဘဲ သမ္မာတရားကို လက်တွေ့လုပ်ဆောင်ရန် သာ၍ လွယ်ကူလေ ဖြစ်ကြောင်းကို ၎င်းတို့ သဘောပေါက်ကြလေသည်။ ထိုအခါမှသာ ၎င်းတို့သည် ရိုးသားသော လူတစ်ဦး ဖြစ်ခြင်း၏ ချိုမြိန်မှုကို မြည်းစမ်းရပြီး ဘုရားသခင်၌ ၎င်းတို့၏ ယုံကြည်ခြင်း တိုးပွားခြင်း ဖြစ်သည်။ ရိုးသားသော လူတစ်ဦးဖြစ်ခြင်းက မည်သည့်အရာဖြစ်သည်ကို တွေ့ကြုံခြင်းအားဖြင့် ၎င်းတို့သည် သမ္မာတရားကို လက်တွေ့လုပ်ဆောင်လာနိုင်ရုံသာမက ၎င်းတို့၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်းကိုလည်း တွေ့ကြုံကြလေသည်။ တစ်ချိန်တည်းတွင် ရိုးသားမှုကို လက်တွေ့လုပ်ဆောင်ခြင်း လမ်းကြောင်းအပေါ် သာ၍ ရှင်းလင်းသည့် သိနားလည်မှုတစ်ခု ရရှိကြလေသည်။ ရိုးသားသော လူတစ်ဦး ဖြစ်ခြင်းသည် ခက်ခဲလွန်းခြင်း မရှိသည်ကို ၎င်းတို့ ခံစားမိကြသည်။ လူတို့အတွက် ဘုရားသခင်၏ သတ်မှတ်ချက်များမှာ ယုတ္တိတန်ပြီး ရယူနိုင်သောအရာဖြစ်သည်ကို ၎င်းတို့ မြင်ကြကာ ဘုရားသခင်၏ အမှုတော်အပေါ် သိနားလည်မှုအချို့ ရရှိကြသည်။ ဤအရာအားလုံးသည် အပို အကျိုးကျေးဇူးတစ်ခု မဟုတ်ဘဲ ထို့ထက် လူတစ်ဦးက ၎င်းတို့၏ အသက်ဝင်ရာက်မှု ခရီးစဉ်တွင် ရရှိသင့်သောအရာတစ်ခု ဖြစ်ပြီး ထိုအရာကို ၎င်းတို့ ရရှိနိုင်စွမ်း ရှိကြလေသည်။

ဒုတိယဥပမာမှာ လိမ်ညာရသည်ကို နှစ်သက်သည့် လူတစ်ဦးအကြောင်း ဖြစ်သည်။ ထိုအရာမှာ ၎င်းတို့၏ သဘာဝတွင် ရှိ၏။ ၎င်းတို့ စကားမပြောသည့်အခါ အဆင်ပြေသော်လည်း ၎င်းတို့၏ နှုတ်ကို ဖွင့်လိုက်သည်နှင့်တစ်ပြိုင်နက် ၎င်းတို့၏ စကားက မသမာမှုများနှင့် ပြည့်နေ၏။ ဤအရာကို ၎င်းတို့ တမင်တကာ လုပ်ဆောင်သည်ဖြစ်စေ၊ မလုပ်ဆောင်သည်ဖြစ်စေ အတိုချုပ်ပြောရလျှင် ၎င်းတို့ ပြောသည့်အရာ အများစုကို ယုံကြည်၍မရပေ။ တစ်နေ့တွင် အလိမ်အညာတစ်ခု ပြောဆိုပြီးနောက် ၎င်းတို့က “အလိမ်အညာပြောဆိုခြင်းသည် မှားယွင်းပြီး ထိုအရာကို ဘုရားသခင် မနှစ်သက်ပါ။ ငါလိမ်သည်ကို လူတို့ သိသွားပါက ငါ သိက္ခာကျမည်။ သို့ရာတွင် တစ်စုံတစ်ဦးက ငါ လိမ်ညာသည်ကို သတိပြုမိခဲ့သည့်အလား ထင်ရသည်။ ကောင်းပြီ၊ ယင်းကို ငါ အလွယ်တကူ စီမံနိုင်သည်။ သူတို့၏ သတိထားမှု လျော့စေရန်၊ သူတို့ကို အထင်အမြင်မှားစေပြီး ငါ၏ အလိမ်အညာများကို မရိပ်စားမိနိုင်စေရန်အလို့ငှာ နောက်ထပ် အကြောင်းအရာတစ်ခုကို ရှာပြီး မတူကွဲပြားသည့် အသုံးအနှုန်းကို သုံးလိုက်မည်။ ယခု ယင်းသည် သာ၍ပင် လိမ္မာပါးနပ်သည် မဟုတ်ပါလား”ဟု တွေးဆကြသည်။ ထို့နောက် ၎င်းတို့၏ ယခင် အလိမ်အညာကို ဖုံးဖိပြီး ဟာကွက်များကို ဖာထေးရန် သာ၍ ကြီးမားသည့် အလိမ်အညာတစ်ခုကို ပြောဆိုကြလေသည်။ ယင်းက လူတို့ကို အောင်မြင်စွာ အထင်အမြင်မှားစေ၏။ ၎င်းတို့က “ငါ တော်လိုက်ပုံများ။ ဟာကွက်တစ်ခုမျှမရှိသည့် အလိမ်အညာတစ်ခု ငါ ပြောခဲ့ပြီး ဟာကွက်အချို့ ရှိလျှင်ပင် ထိုဟာကွက်တို့ကို ဖုံးဖိရန် ငါ တစ်ဖန် အလိမ်အညာ ပြော၍ရသည်။ လူအများစုက ငါ့ကို မရိပ်စားမိနိုင်ပါ။ အလိမ်အညာများ ပြောဆိုခြင်းသည် ကျွမ်းကျင်မှုလိုအပ်သည်”ဟု တွေးလျက် မိမိတို့ကိုယ်ကို ဟုတ်လှပြီဟု ဘဝင်ခိုက်ကာ စိတ်ကျေနပ်ကြလေသည်။ လူအချို့က “အလိမ်အညာများ ပြောဆိုခြင်းသည် ကြိုးစားအလုပ်လုပ်ရသည်။ အလိမ်အညာတစ်ခု ပြောပြီးနောက်တွင် ထိုအလိမ်အညာကို ဖုံးဖိရန် နောက်ထပ် အလိမ်အညာများစွာ ပြောရသည်။ အတွေးနှင့် အားထုတ်မှု များစွာ လိုအပ်သည်”ဟု ဆိုကြသည်။ သို့ရာတွင် ဤဆရာတစ်ဆူ လိမ်ညာသူက ထိုသို့ မခံစားရပေ။ ဤဖြစ်ရပ်တွင် ၎င်းတို့၏ အလိမ်အညာများက ဖော်ထုတ်မခံရပေ။ အခြားသူများကို လှည့်ဖြားရန် အလိမ်အညာတစ်ခုကို အောင်မြင်စွာ ၎င်းတို့ ပြောဆိုပြီးနောက်တွင် အဖော်ထုတ်ခံမည်ကို ၎င်းတို့ စိုးရွံ့သည့်အခါ ယခင် အလိမ်အညာကို ဖုံးဖိရန် တစ်ဖန် လိမ်ညာကြပြန်သည်။ ၎င်းတို့သည် ဂုဏ်ယူကြပြီး ၎င်းတို့ စိတ်နှလုံးတွင် အပြစ်ရှိသည့် စိတ်၊ သို့မဟုတ် မိမိကိုယ်ကို အပြစ်တင်မှု မရှိပေ။ ၎င်းတို့၏ အသိစိတ်သည် ထိခိုက်ခြင်းမရှိ။ ယင်းမှာ အဘယ်သို့ ဖြစ်နိုင်ရသနည်း။ လိမ်ညာခြင်းက ၎င်းတို့အတွက် မည်မျှအန္တရာယ်ရှိသည်ကို ၎င်းတို့ မသိကြချေ။ ၎င်းတို့က ယခင်အလိမ်အညာများကို ဖုံးဖိရန် အလိမ်အညာများကို အသုံးပြုခြင်းသည် ၎င်းတို့၏ ပုံရိပ်ကို တိုးတက်ခွင့်ပေးပြီး အကျိုးကျေးဇူးများ ရရှိခွင့်ပေးသည်ဟု ယုံကြည်ကြသည်။ အခက်အခဲနှင့် ပင်ပန်းနွမ်းလျမှုရှိလင့်ကစား ထိုက်တန်သည်ဟု တွေးကြသည်။ ယင်းသည် သမ္မာတရားကို သိနားလည်ခြင်းနှင့် လက်တွေ့လုပ်ဆောင်ခြင်းထက် သာ၍ အရေးပါသည်ဟု ၎င်းတို့ ယုံကြည်ကြသည်။ ၎င်းတို့သည် အပြစ်ရှိသည့်စိတ် မခံစားရဘဲ အဘယ်ကြောင့် မကြာခဏ လိမ်ညာကြသနည်း။ အဘယ်ကြောင့်ဆိုသော် ၎င်းတို့သည် မိမိတို့ စိတ်နှလုံးတွင် သမ္မာတရားအတွက် ခုံမင်မြတ်နိုးခြင်း မရှိသောကြောင့် ဖြစ်သည်။ ၎င်းတို့၏ ဝင့်ဝါမှု၊ နာမည်ဂုဏ်သတင်းနှင့် အဆင့်အတန်းတို့ကို ၎င်းတို့ တန်ဖိုးထားကြသည်။ အခြားသူများနှင့် မိတ်သဟာယတွင် မိမိတို့ စိတ်နှလုံးကို မည်သည့်အခါတွင်မျှ မဖွင့်ဟကြချေ။ ထိုအစား မိမိတို့၏ အလိမ်အညာများကို ဖုံးဖိရန် အယောင်ဆောင်သည့် သွင်ပြင်နှင့် တုပထားသောအသွင်ကို အသုံးပြုကြသည်။ ယင်းမှာ လူတို့နှင့် ၎င်းတို့ ဆက်ဆံပြီး ပါဝင်ပတ်သက်ကြပုံ ဖြစ်သည်။ အလိမ်အညာမည်မျှကို ၎င်းတို့ ပြောသည်ဖြစ်စေ၊ အလိမ်အညာမည်မျှကို ဖုံးဖိကြသည်ဖြစ်စေ၊ သို့မဟုတ် တစ်ကိုယ်ကောင်းဆန်ပြီး ယုတ်ညံ့သည့် ရည်ရွယ်ချက်များကို ၎င်းတို့ မည်မျှ ကွယ်ဝှက်ထားကြသည်ဖြစ်စေ ၎င်းတို့၏ စိတ်နှလုံးတွင် အပြစ်ရှိသည့်စိတ်၊ သို့မဟုတ် မသက်မသာဖြစ်ခြင်းကို မခံစားကြရပေ။ ယေဘုယျအားဖြင့် ပြောရလျှင် အသိစိတ်အချို့နှင့် လူ့သဘာဝအချို့ရှိသော လူတို့သည် အလိမ်အညာတစ်ခု ပြောပြီးနောက်တွင် စိတ်မသက်မသာ ဖြစ်ခြင်းကို ခံစားရမည်ဖြစ်ပြီး ထိုအရာကို စိတ်လျှော့လိုက်ရန် ခက်ခဲကြပေမည်။ အရှက်ရသည့် ခံစားချက်တစ်ခု ၎င်းတို့ ရှိကြမည်။ သို့ရာတွင် ဤလူသည် ဤသို့ မတွေးပေ။ အလိမ်အညာတစ်ခု ပြောပြီးနောက်တွင် ၎င်းက “ယနေ့တွင် နောက်ထပ် အလိမ်အညာတစ်ခုပြောပြီး ထိုလူအကို ငါ လှည့်စားခဲ့သည်။ ငါ အလွန် စိုးရိမ်ခဲ့သော်လည်း ၎င်းက ဘာကြောင့်မှန်းမသိ သတိပင်မထားမိကြပါ”ဟု ဆိုလျက် မိမိကိုယ်ကို ကျေနပ်နေလေသည်။ စဉ်ဆက်မပြတ် လိမ်ညာပြီး အလိမ်အညာများကို ဖုံးဖိရသည့် ဤဘဝကို ၎င်းတို့ မငြီးငွေ့ကြသလော။ ဤသည်မှာ မည်သည့် သဘာဝမျိုးဖြစ်သနည်း။ ယင်းမှာ နတ်ဆိုး၏ သဘာဝ ဖြစ်သည်။ နတ်ဆိုးများသည် နေ့တိုင်း လိမ်ညာကြ၏။ ၎င်းတို့သည် မသက်မသာဖြစ်သည့် ခံစားချက်၊ သို့မဟုတ် စိတ်ဆင်းရဲမှု တစ်ခုမျှမရှိဘဲ အလိမ်အညာများနှင့် ဘဝတစ်ခုကို အသက်ရှင်ကြ၏။ ၎င်းတို့အနေဖြင့် မသက်မသာဖြစ်ခြင်း၊ သို့မဟုတ် စိတ်ဆင်းရဲမှုကို ခံစားရပါက ၎င်းတို့ ပြောင်းလဲကြမည်ဖြစ်သော်လည်း လိမ်ညာခြင်းသည် ၎င်းတို့၏ သဘာဝဖြစ်သောကြောင့် စိတ်ဆင်းရဲမှုကို ၎င်းတို့ မခံစားရကြပေ။ ယင်းသည် ၎င်းတို့၏ သဘာဝတွင် ရှိ၏။ ၎င်းတို့သည် မိမိတို့ကိုယ်ကို အလိုအလျောက် ဖော်ပြသည့်အခါ ၎င်းတို့သည် ချုပ်တည်းမှု မပြသကဲ့သို့ မိမိကိုယ်ကို သုံးသပ်မှုတစ်ခုတလေမျှ မလုပ်ဆောင်ကြချေ။ အလိမ်အညာ မည်မျှ ၎င်းတို့ ပြောဆိုသည်ဖြစ်စေ၊ သို့မဟုတ် လှည့်ဖြားမှု မည်မျှ ကျူးလွန်သည်ဖြစ်စေ ၎င်းတို့၏ စိတ်နှလုံးတွင် အပြစ်ရှိသည့်စိတ် မခံစားရသကဲ့သို့ လိပ်ပြာမသန့် မဖြစ်ကြချေ။ ဘုရားသခင်က လူတို့စိတ်နှလုံး၏ အတွင်းကျကျ နေရာများကို စိစစ်ကြောင်း ၎င်းတို့ မသိကြချေ။ ၎င်းတို့ ယူထားသည့် တာဝန်ကိုလည်းကောင်း၊ အလိမ်အညာများ ပြောကာ လိမ်လည်လှည့်ဖြားစွာ ပြုမူပြီးနောက် ၎င်းတို့ ရရှိမည့် အပြစ်ဒဏ်ကိုလည်းကောင်း သဘောပေါက်ရန် ၎င်းတို့ ပျက်ကွက်ကြ၏။ ၎င်းတို့၏ အကြီးမားဆုံးသော အကြောက်တရားမှာ တစ်စုံတစ်ဦးက ၎င်းတို့၏ လှည့်ဖြားတတ်သည့် အကြံများကို ဖော်လိမ့်မည်ကိုဖြစ်သည်။ ထို့ကြောင့် ၎င်းတို့သည် မိမိတို့၏ အကြံများကို ဖုံးဖိရန် သာ၍ပင်များသည့် အလိမ်အညာများကို အားကိုးအားထား ပြုကြပြီး တစ်ချိန်တည်းတွင် မိမိတို့၏ အလိမ်အညာများနှင့် မိမိတို့ အဘယ်သူဖြစ်ကြောင်း အမှန်တရားကို ဖုံးကွယ်ရန် နည်းလမ်းအချို့၊ နည်းစနစ်အချို့ကို ရှာတွေ့ရန် ကြိုးစားရင်း မိမိတို့ကိုယ်ကို ခြေကုန်လက်ပန်းကျစေကြသည်။ ထိုသို့သောလူတစ်ဦးသည် ဖြစ်စဉ်တစ်ခုလုံးအတွင်းတွင် နောင်တလုံးဝ ရလေပြီလော။ အပြစ်တင်မှု၊ သို့မဟုတ် ဝမ်းနည်းမှု တစ်ခုတလေ ၎င်းတို့ ရှိကြသလော။ ၎င်းတို့သည် မိမိတို့ကိုယ်ကို ပြောင်းလဲရန် စိတ်ဆန္ဒတစ်ခုတလေ ရှိကြသလော။ မရှိကြပါ။ အလိမ်အညာများ ပြောရန်၊ သို့မဟုတ် အလိမ်အညာများကို ဖုံးဖိရန်မှာ အပြစ်တစ်ခုမဟုတ်ကြောင်း၊ လူအများစုက ဤသို့ အသက်ရှင်ကြကြောင်း ၎င်းတို့ တွေးထင်ကြပြီး ပြောင်းလဲရန် ရည်ရွယ်ချက်မရှိကြချေ။ ရိုးသားသောလူတစ်ဦး ဖြစ်ခြင်းအတွက်မူ ၎င်းတို့က “ငါသည် စိတ်နှလုံးထဲမှ စကားပြောကာ အမှန်တရားကို ပြောရင်း ရိုးသားသော လူတစ်ဦး အဘယ်ကြောင့် ဖြစ်သင့်သနည်း၊ ယင်းကို ငါ မလုပ်။ ယင်းမှာ မိုက်မဲသူတို့အတွက်ဖြစ်ပြီး ငါသည် ထိုမျှ မမိုက်ပါ။ ငါသည် လိမ်ညာပြီး အဖော်ခံရမည်စိုးလျှင် ထိုအရာကို ဖုံးဖိရန် အခြား အကြောင်းပြချက်များနှင့် ဆင်ခြေများကိုသာ ရှာလိုက်မည်။ ငါသည် ရိုးသားစွာ စကားပြောနိုင်သည့် လူစားမျိုး မဟုတ်ပါ။ ထိုသို့ပြောပါက ငါသည် ငအတစ်ယောက် လုံးလုံး ဖြစ်မည်”ဟု မိမိတို့ စိတ်နှလုံးတွင် တွေးထင်ကြသည်။ ၎င်းတို့သည် သမ္မာတရားကို လက်မခံ၊ အသိအမှတ် မပြုကြချေ။ သမ္မာတရားကို အသိအမှတ်မပြုသော လူတို့သည် သမ္မာတရားကို မချစ်နိုင်ကြချေ။ ထိုသို့သော လူတစ်ဦး၏ အခြေအနေသည် အစမှသည် အဆုံးထိ မည်သည့်အရာ ဖြစ်သနည်း။ (၎င်းတို့သည် မိမိတို့ကိုယ်ကို ပြောင်းလဲရန် လိုလားခြင်းမရှိကြချေ။) အမှုအရာများကို ပြောင်းလဲရန် ၎င်းတို့၏ မလိုလားမှုသည် ဓမ္မဓိဋ္ဌာန်ကျသော ရှုထောင့်မှ ထင်ရှားမြင်သာသော်လည်း ၎င်းတို့၏ စစ်မှန်သော အခြေအနေမှာ အဘယ်နည်း။ ရိုးသားသော လူတစ်ဦးဖြစ်ခြင်းသည် ဘဝတွင် မှန်ကန်သည့် လမ်းကြောင်းဖြစ်သည်ကို အခြေခံအားဖြင့် ၎င်းတို့ ငြင်းပယ်ကြသည်။ သမ္မာတရား၏ တည်ရှိခြင်း၊ နောက်ဆုံးသော ကာလတွင် လူသားမျိုးနွယ်အပေါ် ဘုရားသခင်၏ တရားစီရင်ခြင်းနှင့် လူ၏ အဆုံးသတ်နှင့် အကြင်သူ၏ လုပ်ဆောင်ချက်များအတွက် အပြစ်ဒဏ်တစ်ခုစီအား ဘုရားသခင် ဆုံးဖြတ်ကြောင်းကိုလည်း ၎င်းတို့ ငြင်းပယ်ကြလေသည်။ ဤသည်မှာ မမြော်မြင်တတ်ခြင်း၊ မိုက်မဲခြင်းနှင့် ခေါင်းမာခြင်း ဖြစ်သည်။ ထိုသို့သော အတွေးသည် ၎င်းတို့၏ ခေါင်းမာသည့် အခြေအနေ၊ လုပ်ရပ်များနှင့် အပြုအမူများကို ဖြစ်စေသည်။ ဤအရာများသည် အကြင်သူ၏ သဘာဝ အနှစ်သာရမှ ထွက်ပေါ်လေသည်။ ယင်းမှာ ၎င်းတို့သည် အမှန်ပင် လှည့်ဖြားတတ်သော လူစားမျိုး ဖြစ်ပြီး ၎င်းတို့ မပြောင်းလဲနိုင်ကြပေ။ ထိုသို့သော လူများက သမ္မာတရားကို လက်ခံရန် ငြင်းပယ်ကြပြီး ထိုသမ္မာတရားအား နားမလည်နိုင်ကြသည့်အခါ လူအချို့က မယုံကြည်နိုင်လောက်အောင် ဖြစ်ကောင်းဖြစ်နိုင်သည်။ အဖြစ် အမှန်တွင် ဤသို့သော လူများသည် ပုံမှန် လူ့သဘာဝကင်းမဲ့ပြီး ၎င်းတို့၏ အသိစိတ်သည် အလုပ်လုပ်ခြင်း မရှိပေ။ ထို့အပြင် ၎င်းတို့သည် ပုံမှန် လူ့သဘာဝ၏ အသိစိတ် ကင်းမဲ့ကြ၏။ သမ္မာတရားနှင့် တရားစီရင်ခြင်း နှုတ်ကပတ်တော်များကို ကြားသည်နှင့် ပုံမှန် လူ့သဘာဝနှင့် အသိစိတ်ရှိသည့် လူတစ်ဦးသည် အနည်းဆုံး မိမိကိုယ်ကို သုံးသပ်ကာ အမှန်ပင် နောင်တရမည်ဖြစ်သော်လည်း ဤလူသည် မှန်သော လမ်းခရီးကို ကြားပြီးနောက်တွင် မည်သည့် တုံ့ပြန်မှုမျှ မပြချေ။ ၎င်းသည် နှစ်ကာလများတစ်လျှောက် ဘုရားသခင်ကို ၎င်းတို့၏ ယုံကြည်ခြင်းတွင် ပြောင်းလဲမှု အနည်းငယ်မျှမရှိဘဲ စာတန်၏ အတွေးအခေါ်အတိုင်း မလျှော့တမ်း အသက်ရှင်နေဆဲ ဖြစ်သည်။ ထိုသို့သော လူတစ်ဦးသည် ပုံမှန်လူ့သဘာဝ၏ အသိစိတ် ကင်းမဲ့သည်။ ထိုသို့သော လူတစ်ဦးအတွက် ကယ်တင်ခံရရန် ခက်ခဲ၏။

ဤလူနှစ်မျိုးနှစ်စားထဲမှ မည်သည့်လူစားမျိုးကို ဘုရားသခင် ကယ်တင်သည်ဟု သင်တို့ ထင်သနည်း။ (ပထမအမျိုးအစားဖြစ်သည်။ အဘယ်ကြောင့်ဆိုသော် ၎င်းတို့ လိမ်ညာသော်လည်း သမ္မာတရားကို လက်ခံနိုင်ပြီး ရိုးသားသောကြောင့် ဖြစ်သည်။) လူတို့က ဤအရာကို မြင်ပြီး “ဘုရားသခင် ကယ်တင်သည့် လူတို့သည် မည်သို့များ အမြဲ လိမ်ညာကာ မှားယွင်းသည့်အရာကို လုပ်ဆောင်နိုင်နေဆဲ ဖြစ်သနည်း။ သူတို့သည် ဖောက်ပြန်ပျက်စီးသော လူများ ဖြစ်နေကြဆဲ မဟုတ်ပါလား။ သူတို့သည် ခြောက်ပြစ်ကင်းသဲလဲစင် မဟုတ်ပါ”ဟု ဆိုကောင်းဆိုနိုင်သည်။ ၎င်းတို့သည် “ခြောက်ပြစ်ကင်းသဲလဲစင်” ဟူသော စကားလုံးကို ဤနေရာတွင် သုံးကြ၏။ ယင်းနှင့် ပတ်သက်၍ မည်သည့်အရာကို သင် တွေးထင်ပါသနည်း။ ဤသည်တို့မှာ ဘဝ၏ ပုံမှန်ကြီးထွားမှု ဖြစ်စဉ်ကို နားမလည်သည့် လူတစ်ဦး၏ စကားများ ဖြစ်သည်။ ဘုရားသခင်သည် အပြစ်အနာအဆာ မရှိသည့်လူများ၊ သို့မဟုတ် လက်တွေ့ဘဝနှင့် ကင်းကွာလျက် အသက်ရှင်သောသူများကို မဟုတ်ဘဲ စာတန်၏ ဖောက်ပြန်ပျက်စီးစေခြင်းခံခဲ့ရပြီး ဖောက်ပြန်ပျက်စီးသော စိတ်သဘောထားများရှိသည့် လူများကို ကယ်တင်သည်။ လူအချို့သည် ဖောက်ပြန်ပျက်စီးခြင်း အနည်းငယ်ကို ထုတ်ဖော်သည့်အခါ “ငါသည် ဘုရားသခင်ကို တစ်ဖန် အတိုက်အခံလုပ်မိပြီ။ ဘုရားသခင်ကို နှစ်များစွာ ငါယုံကြည်ပြီးဖြစ်ကာ မပြောင်းမလဲရှိနေဆဲဖြစ်သည်။ ဘုရားသခင်သည် မုချ ငါ့ကို မည်သို့မျှ အလိုမရှိတော့ပါ”ဟု တွေးကြသည်။ ထို့နောက် ၎င်းတို့သည် မျှော်လင့်ချက်မဲ့မှုကို ကျိတ်မှိတ်လက်ခံကာ သမ္မာတရားကို လိုက်စားရန် မလိုမလား ဖြစ်လာကြသည်။ ဤသဘောထားကို သင် မည်သို့ တွေးထင်သနည်း။ ၎င်းတို့ကိုယ်တိုင်သည် သမ္မာတရားအပေါ် လက်လျှော့ထားကြပြီး ဘုရားသခင်သည် ၎င်းတို့ကို အလိုမရှိတော့ဟု ယုံကြည်ကြသည်။ ဤသည်မှာ ဘုရားသခင်အပေါ် အထင်လွဲခြင်းတစ်ခု မဟုတ်လော။ ထိုသို့သော အပျက်သဘောဆောင်ခြင်းသည် စာတန်၏ အသုံးချခြင်းခံရရန် အလွယ်ကူဆုံးသော နည်းလမ်း ဖြစ်သည်။ စာတန်က “အသင် ငမိုက်သား။ ဘုရားသခင်သည် သင့်ကို ကယ်တင်လိုသော်လည်း သင်သည် ဤကဲ့သို့ ဆင်းရဲဒုက္ခ ခံစားနေဆဲပါတကား။ ထို့ကြောင့် လက်သာလျှော့လိုက်ပါ။ သင်လက်လျှော့ပါက ဘုရားသခင် သင့်ကို ဖယ်ရှားရှင်းလင်းလိမ့်မည်၊ ယင်းမှာ သင့်ကို ငါ့ထံ လက်လွှဲပေးလိုက်ခြင်းနှင့် အတူတူပင် ဖြစ်သည်။ ငါသည် သင့်ကို သေသည်အထိ ညှဉ်းဆဲမည်”ဟု ဆိုလျက် ၎င်းတို့ကို လှောင်ပြောင်၏။ စာတန် အောင်မြင်သွားသည်နှင့်တစ်ပြိုင်နက် အကျိုးဆက်များက မတွေ့ဝံ့စရာဖြစ်လိမ့်မည်။ ထို့ကြောင့် လူတစ်ဦးသည် မည်သည့် အခက်အခဲများ၊ သို့မဟုတ် အပျက်သဘောကို ရင်ဆိုင်ရသည်ဖြစ်စေ ၎င်းတို့ လက်လျှော့၍ မဖြစ်ပေ။ ဖြေရှင်းချက်များအတွက် သမ္မာတရားကို ၎င်းတို့ ရှာဖွေရမည်ဖြစ်ပြီး မလှုပ်မယှက် မစောင့်ဆိုင်းရ။ ဘဝ၏ ကြီးထွားမှု ဖြစ်စဉ်နှင့် လူသား ကယ်တင်ခြင်း လမ်းကြောင်းအတွင်းတွင် လူတို့သည် တစ်ခါတစ်ရံ မှားယွင်းသည့် လမ်းကြောင်းကို လျှောက်ကောင်း လျှောက်နိုင်သည်၊ သွေဖည်နိုင်သည်၊ သို့မဟုတ် ဘဝတွင် မရင့်ကျက်သည့် အခြေအနေနှင့် အပြုအမူများကို ထုတ်ဖော်ပြကောင်းပြနိုင်သည်။ ၎င်းတို့တွင် အားနည်းပြီး အပျက်သဘောဆောင်သည့် အချိန်များ၊ မှားယွင်းသည့်အရာများကို ပြောဆိုမိသည့်၊ မှောက်မှားမိသည့် အချိန်များ၊ သို့မဟုတ် ကျရှုံးမှုကို တွေ့ကြုံရသည့် အချိန်များ ရှိကောင်းရှိနိုင်သည်။ ဤအရာအားလုံးသည် ဘုရားသခင်၏ အမြင်တွင် ပုံမှန်ဖြစ်၏။ သူသည် ထိုအရာကြောင့် ၎င်းတို့အား ဗွေမယူပေ။ လူအချို့က မိမိတို့၏ ဖောက်ပြန်ပျက်စီးမှု အလွန် နက်ရှိုင်းပြီး ဘုရားသခင်ကို မည်သည့်အခါတွင်မျှ စိတ်မကျေနပ်စေနိုင်ဟု တွေးထင်ကြသောကြောင့် ဝမ်းနည်းပူဆွေးကာ မိမိတို့ကိုယ်ကို စက်ဆုပ်ရွံ့ရှာကြသည်။ ဤကဲ့သို့ နောင်တရသော စိတ်နှလုံးရှိသူများသည် ဘုရားသခင် ကယ်တင်သည့်သူများ အတိအကျဖြစ်လေသည်။ တစ်ဖက်တွင်မူ ဘုရားသခင်၏ ကယ်တင်ခြင်းကို ၎င်းတို့ မလိုအပ်ဟု ယုံကြည်သူများ၊ ၎င်းတို့သည် လူကောင်းများဖြစ်ပြီး ၎င်းတို့နှင့် ပတ်သက်၍ မည်သည့်အရာမျှ မမှားယွင်းဟု တွေးထင်သူများသည် ဘုရားသခင် ကယ်တင်နေကျဖြစ်သည့် သူများမဟုတ်ပေ။ ငါ သင်တို့ကို ပြောပြနေသည့်အရာ၏ နောက်ကွယ်ရှိ အဓိပ္ပာယ်မှာ အဘယ်နည်း။ နားလည်သည့်သူမည်သူမဆို ထုတ်ပြောကြလော့။ (သင်၏ ကိုယ်ပိုင် ဖောက်ပြန်ပျက်စီးခြင်း ထုတ်ဖော်ခြင်းများကို ကောင်းမွန်စွာ ကိုင်တွယ်ရန်၊ သမ္မာတရားကို လက်တွေ့လုပ်ဆောင်ခြင်းအပေါ် အာရုံစိုက်လော့။ ပြီးလျှင် သင်သည် ဘုရားသခင်၏ ကယ်တင်ခြင်းကို ရရှိလိမ့်မည်။ သင်သည် ဘုရားသခင်ကို တစ်စိုက်မတ်မတ် အထင်လွဲပါက မျှော်လင့်ချက်မဲ့ခြင်းကို အလွယ်တကူ လက်ခံမိလိမ့်မည်။) သင်သည် ယုံကြည်ချက်ရှိရမည်ဖြစ်ပြီး “ယခုအချိန်တွင် ကျွန်ုပ် အားနည်းပြီး မှောက်မှားကာ ကျရှုံးသော်ငြားလည်း ငါကြီးထွားလိမ့်မည်ဖြစ်ပြီး တစ်နေ့တွင် သမ္မာတရားကို နားလည်လိမ့်မည်၊ ဘုရားသခင်ကို စိတ်ကျေနပ်စေလိမ့်မည် ဖြစ်ပြီး ကယ်တင်ခြင်းကို ရရှိလိမ့်မည်”ဟု ပြောရမည်။ သင်သည် ဤဆုံးဖြတ်ချက် ရှိရမည်။ မည်သည့် ဆုတ်ဆိုင်းမှုများ၊ အခက်အခဲများ၊ ကျရှုံးမှုများ၊ သို့မဟုတ် ချွတ်ချော်မှုများကို သင်ကြုံရသည်ဖြစ်စေ အပျက်သဘောမဆောင်ရ။ မည်သည့်လူစားမျိုးကို ဘုရားသခင် ကယ်တင်ကြောင်း သင်သိရမည်။ ထို့အပြင် သင်သည် ဘုရားသခင်၏ ကယ်တင်ခြင်းခံရရန် အရည်အချင်းမပြည့်မီသေးကြောင်း ခံစားရပါက၊ သို့မဟုတ် ဘုရားသခင် စက်ဆုပ်သည့် အခြေအနေများတွင်ဖြစ်စေ၊ မနှစ်သက်သည့် အခြေအနေများတွင်ဖြစ်စေ သင် ရှိနေသည့် ဖြစ်ရပ်များရှိပါက၊ သို့မဟုတ် ညံ့ဖျင်းစွာ သင် ပြုမူသကဲ့သို့ ဘုရားသခင်က သင့်ကို လက်မခံသည့်အချိန်များဖြစ်စေ၊ သင့်ကို ပစ်ပစ်ခါခါငြင်းသည့် အချိန်များဖြစ်စေ ရှိပါက ကိစ္စမရှိပါ။ ယခုတွင် သင် သိပြီဖြစ်ပြီး ယင်းမှာ အလွန်နောက်မကျချေ။ သင်နောင်တရသရွေ့ ဘုရားသခင်က သင့်ကို အခွင့်အရေးတစ်ခု ပေးလိမ့်မည်။

ဘုရားသခင်ကို ယုံကြည်သည့်အခါ မည်သည့်အရာ အရေးကြီးဆုံး ဖြစ်သနည်း။ (သမ္မာတရားကို သိနားလည်ခြင်းနှင့် အသက် ဝင်ရောက်မှု ရှိခြင်း ဖြစ်သည်။) မှန်၏၊ အသက် ဝင်ရောက်ခြင်းသည် အရေးအကြီးဆုံးသော အရာဖြစ်သည်။ ဦးစားပေးဖြစ်၏။ သင် မည်သည့်တာဝန်များကို ထမ်းဆောင်သည်ဖြစ်စေ၊ သင် မည်မျှ အသက်အရွယ် အိုမင်းသည်ဖြစ်စေ၊ ဘုရားသခင်ကို အချိန်မည်မျှကြာ သင်ယုံကြည်ခဲ့သည်ဖြစ်စေ၊ ပြီးလျှင် သမ္မာတရား မည်မျှကို သင်နားလည်သည်ဖြစ်စေ၊ အသက် ဝင်ရောက်ခြင်းသည် ဦးစားပေးဖြစ်၏။ “လူအချို့သည် ဘုရားသခင်ကို အနှစ်နှစ်ဆယ်ကြာ ယုံကြည်ပြီးဖြစ်သော်လည်း ငါသည် ငါးနှစ်ကြာသာ ယုံကြည်ပြီးလေပြီ။ ငါသည် သူတို့နောက်တွင် အတော်ဝေးဝေးကျန်လေပြီ။ ကယ်တင်ခံရဖို့ ငါ့အတွက် မျှော်လင့်ချက် ရှိပါသေးသလား။ ငါသည် အတော်ဝေးဝေး နောက်ကျကျန်နေပြီလား”ဟု မတွေးနှင့်။ နှစ်အနည်းငယ် နောက်ကျပြီးမှ ယုံကြည်ခြင်းသည် ပြဿနာကြီးတစ်ခု မဟုတ်။ သင်သည် သမ္မာတရားကို လိုက်စားသူတစ်ဦး ဖြစ်ပါက ဘုရားသခင်ကို စောစော ယုံကြည်ခဲ့သူများကို သင်အမီလိုက်နိုင်ဆဲ ဖြစ်သည်။ ကျမ်းစာက “နောက်ကျသောသူအများတို့သည် အရင်ကျကြလိမ့်မည်။ အရင်ကျသောသူအများတို့သည် နောက်ကျ ကြလိမ့်မည်။” (ရှင်မဿဲခရစ်ဝင် ၁၉:၃၀) ဟု ပြောသည် မဟုတ်လော။ လူတစ်ဦးသည် သမ္မာတရား မလိုက်စားခြင်းအတွက် အကြောင်းပြချက်များကို အမြဲရှာပါက ၎င်းတို့ တစ်ဘဝလုံး ယုံကြည်လျှင်ပင် အချည်းနှီးဖြစ်လိမ့်မည်ဖြစ်ပြီး မည်သည့်အရာမျှ ရရှိကြလိမ့်မည် မဟုတ်။ ဘုရားသခင်၏ အိမ်တော်တွင် ဘုရားသခင်ကို အနှစ်နှစ်ဆယ်၊ သို့မဟုတ် သုံးဆယ်ကြာ ယုံကြည်ခဲ့ကြသော်လည်း ၎င်းတို့၏ တာဝန်များကို စံနှုန်းပြည့်မီအောင် မထမ်းဆောင်ခဲ့ကြသကဲ့သို့ ဖယ်ရှားရှင်းလင်းခြင်းခံခဲ့ကြရသည့် လူများစွာရှိသည်။ ကျော်ကြားမှု၊ အကျိုးအမြတ်နှင့် အဆင့်အတန်းကိုသာ အမြဲ လိုက်စားပြီး၊ အယောင်ဆောင်များနှင့် အန္တိခရစ်များဖြစ်လာကြကာ ဖယ်ရှားရှင်းလင်းခံရသည့် လူများစွာရှိ၏။ သမ္မာတရားကို လက်ခံရန် ခေါင်းမာစွာ ငြင်းပယ်ပြီး အားလုံးဖယ်ရှားရှင်းလင်းခံရသည့် မယုံကြည်သူများစွာရှိ၏။ ဤသည်မှာ အမှန်တရားတစ်ခုလော။ (ဟုတ်ပါသည်။) ထို့အပြင် သုံးနှစ်မှ ငါးနှစ်ထိသာ ယုံကြည်ပြီးနောက် မိမိတို့၏ အတွေ့အကြုံဆိုင်ရာ သက်သေခံချက်များကို ပြောဆိုနိုင်သည့် သူအချို့ရှိ၏။ ၎င်းတို့၏ သက်သေခံချက်များနှင့် ယုံကြည်ခြင်းတို့သည် ဘုရားသခင်ကို နှစ်များစွာ ယုံကြည်ပြီးသူများထက် အလွန်သာလွန်လေသည်။ ဤလူများသည် ဘုရားသခင်၏ ကောင်းချီးများကို ရရှိကြပြီး ဖြစ်သည်။ ဘုရားသခင်ကို နှစ်များစွာ ယုံကြည်ပြီး သမ္မာတရားကို လုံးဝ မလိုက်စားသကဲ့သို့ ဖယ်ရှားရှင်းလင်းခံရပြီးဖြစ်သည့် လူများစွာရှိ၏။ ဤအရာက အချက်တစ်ချက်ကို လူတို့အဖို့ ရှင်းသွားစေသည်။ ဘုရားသခင်သည် လူတိုင်းအဖို့ ဖြောင့်မတ်ကာ တရားမျှတခြင်း ဖြစ်သည်။ ဘုရားသခင်သည် ယခင်က သင် မည်သို့ဖြစ်ခဲ့သည်၊ သို့မဟုတ် သင်၏ လက်ရှိ ဝိညာဉ်ရင့်ကျက်မှုကို မကြည့်ပေ။ သူသည် သမ္မာတရားကို သင် လိုက်စားခြင်း ရှိမရှိနှင့် သမ္မာတရားကို လိုက်စားသည့် လမ်းကြောင်းကို သင် လျှောက်လှမ်းခြင်း ရှိမရှိဆိုသည်တို့ကို ကြည့်သည်။ သင်သည် ဘုရားသခင်ကို မည်သည့်အခါတွင်မျှ အထင်လွဲ၍မဖြစ်သကဲ့သို့ “ဘုရားသခင်၏ ကယ်တင်ခြင်း ခံရနိုင်သူတို့သည် အဘယ်ကြောင့် လိမ်ညာကာ ဖောက်ပြန်ပျက်စီးခြင်းကို ထုတ်ဖော်နိုင်သေးသနည်း။ မလိမ်ညာသောသူတို့ကို ဘုရားသခင် ကယ်တင်သင့်သည်”ဟု မပြောရပေ။ ဤသည်မှာ အတွေးမှားတစ်ခု မဟုတ်လော။ ဖောက်ပြန်ပျက်စီးသော လူသားမျိုးနွယ်ထဲတွင် မလိမ်ညာသောသူ တစ်ဦးတလေ ရှိသလော။ မလိမ်ညာသည့် လူတို့သည် ဘုရားသခင်၏ ကယ်တင်ခြင်း လိုအပ်သေးသလော။ စာတန်၏ ဖောက်ပြန်ပျက်စီးစေခြင်းခံရပြီးဖြစ်သည့် လူသားမျိုးနွယ်သည် ဘုရားသခင် ကယ်တင်သောသူများ ဖြစ်၏။ ဤအချက်ကိုပင် ရှင်းလင်းစွာ သင် နားမလည်နိုင်ပါက သင်သည် မသိနားမလည်ဖြစ်ကာ မိုက်မဲလေသည်။ ဘုရားသခင်က “ဤမြေကြီးပေါ်တွင် ဖြောင့်မတ်သောသူမရှိ၊ ဖြောင့်မတ်သူများ ဤလောကထဲတွင်မရှိ”ဟူ ဆိုခဲ့သည့်အတိုင်းသာ ဖြစ်သည်။ ဘုရားသခင်သည် ဤဖောက်ပြန်သည့် လူသားများကို ကယ်တင်ရန် ကမ္ဘာမြေပေါ် လူ့ဇာတိခံခဲ့သည်မှာ လူသားမျိုးနွယ်သည် စာတန်၏ ဖောက်ပြန်ပျက်စီးစေခြင်း ခံရပြီးသောကြောင့် အတိအကျဖြစ်ပေသည်။ ဘုရားသခင်သည် အဘယ်ကြောင့် ကောင်းကင်တမန်များကို ကယ်တင်ခြင်းနှင့် ပတ်သက်၍ မည်သည့်အရာမျှ မပြောဆိုသနည်း။ ယင်းမှာ ကောင်းကင်တမန်များသည် ကောင်းကင်ဘုံတွင်ရှိကြပြီး စာတန်၏ ဖောက်ပြန်ပျက်စီးစေခြင်း မခံရကြရလေသောကြောင့် ဖြစ်သည်။ ဘုရားသခင်က “ငါ ကယ်တင်သည့် လူသားမျိုးနွယ်သည် စာတန်၏ ဖောက်ပြန်ပျက်စီးစေခြင်း ခံရပြီးဖြစ်သည့် လူသားမျိုးနွယ်၊ စာတန်၏ လက်မှ ပြန်လည်ရယူခြင်းခံရပြီးဖြစ်သည့် လူသားမျိုးနွယ်၊ စာတန်၏ ဖောက်ပြန်ပျက်စီးသော စိတ်သဘောထားကို ပိုင်ဆိုင်သည့် လူသားမျိုးနွယ်၊ ငါ့ကို ဆန့်ကျင်သည့်၊ ငါ့ကို အတိုက်အခံလုပ်ပြီး ပုန်ကန်သည့် လူသားမျိုးနွယ် ဖြစ်၏”ဟု အစကတည်းမှ အမြဲ ပြောဆိုပြီးဖြစ်သည်။ သို့ဆိုလျှင် အဘယ်ကြောင့် လူတို့သည် ဤအမှန်တရားကို မရင်ဆိုင်ကြသနည်း။ ၎င်းတို့သည် ဘုရားသခင်ကို အထင်လွဲကြသည် မဟုတ်လော။ ဘုရားသခင်ကို အထင်လွဲခြင်းသည် သူ့ကို အတိုက်အခံလုပ်ရန် အလွယ်ကူဆုံး လမ်းကြောင်းဖြစ်ပြီး ချက်ချင်း ဖြေရှင်းရမည်။ ဤပြဿနာကို ဖြေရှင်းရန် ပျက်ကွက်ခြင်းသည် သင့်အပေါ်ကို ဘုရားသခင်၏ ဘေးဖယ်ထားခြင်းခံရသည့် အကျိုးဆက် အလွယ်တကူ ဖြစ်ပေါ်နိုင်သည်နှင့်အမျှ အလွန်အန္တရာယ်များပေသည်။ လူတို့၏ အထင်လွဲမှုများသည် ၎င်းတို့၏ အယူအဆများနှင့် စိတ်ကူးများတွင် အမြစ်တွယ်၏။ ၎င်းတို့သည် မိမိတို့၏ အယူအဆများနှင့် စိတ်ကူးများကို အမြဲ ဖက်တွယ်ပါက သမ္မာတရားကို လက်ခံရန် ငြင်းပယ်ဖို့ ဖြစ်နိုင်ဖွယ်အများဆုံး ဖြစ်သည်။ သင်သည် ဘုရားသခင်ကို အထင်လွဲသည့်အခါ ဖြေရှင်းချက်အတွက် သမ္မာတရားကို မရှာဖွေပါက အကျိုးဆက်များကို သင်တို့ သိပေသည်။ ဘုရားသခင်က သင့်ကို မှောက်မှားခွင့်ပေးသည်၊ ကျရှုံးခွင့်ပေးပြီး အမှားများ ပြုလုပ်ခွင့်ပေးသည်။ သမ္မာတရားကို နားလည်ရန်၊ သမ္မာတရားကို လက်တွေ့လုပ်ဆောင်ရန်၊ သူ၏ ရည်ရွယ်ချက်များကို တဖြည်းဖြည်း နားလည်ရန်၊ သူ၏ ရည်ရွယ်ချက်များနှင့်အညီ အရာရာကို လုပ်ဆောင်ရန်၊ ဘုရားသခင်ကို အမှန်တကယ် ကျိုးနွံနာခံပြီး လူတို့ ပိုင်ဆိုင်ရန် ဘုရားသခင် တောင်းဆိုသည့် သမ္မာတရား စစ်မှန်မှုကို စွမ်းဆောင်ရရှိရန် ဘုရားသခင်သည် သင့်အား အခွင့်အရေးများနှင့် အချိန်ကာလကို ပေးလိမ့်မည်။ သို့ရာတွင် ဘုရားသခင် အစက်ဆုပ်ဆုံးသော လူမှာ မည်သူနည်း။ မိမိတို့ စိတ်နှလုံးတွင် သမ္မာတရားကို သိလင့်ကစား လက်တွေ့လုပ်ဆောင်ဖို့ ဝေးစွ ထိုသမ္မာတရားကို လက်ခံရန် ငြင်းပယ်သည့်သူ ဖြစ်သည်။ ထိုအစား ၎င်းတို့သည် စာတန်၏ အတွေးအခေါ်များဖြင့် အသက်ရှင်နေကြဆဲဖြစ်သည့်တိုင် အခြားသူများကို အထင်အမြင်မှားစေပြီး ဘုရားအိမ်တော်တွင် ရာထူးတစ်ခု ရရှိရန်လည်း ကြိုးစားနေစဉ်တွင် မိမိတို့ကိုယ်ကို အတော် ကောင်းမြတ်ပြီး ဘုရားသခင်ကို ကျိုးနွံနာခံတတ်သည်ဟု ယူဆကြလေသည်။ ဘုရားသခင်သည် ဤလူစားမျိုးကို အစက်ဆုပ်ဆုံးဖြစ်သည်၊ ၎င်းတို့သည် အန္တိခရစ်များ ဖြစ်သည်။ လူတိုင်းတွင် ဖောက်ပြန်ပျက်စီးသော စိတ်သဘောထား ရှိသော်လည်း ဤလုပ်ရပ်များသည် မတူကွဲပြားသည့် သဘာဝတစ်ခုနှင့် သက်ဆိုင်ပေသည်။ ယင်းသည် သာမန် ဖောက်ပြန်ပျက်စီးသော စိတ်သဘောထား မဟုတ်သကဲ့သို့ ဖောက်ပြန်ပျက်စီးခြင်း၏ ပုံမှန် ထုတ်ဖော်ပြခြင်းတစ်ခု မဟုတ်ပေ။ ထို့ထက် သင်သည် သတိရှိစွာနှင့် ခေါင်းမာစွာ အဆုံးထိ ဘုရားသခင်ကို အတိုက်အခံလုပ်လေသည်။ ဘုရားသခင် တည်ရှိကြောင်း သင် သိသည်၊ ဘုရားသခင်ကို သင်ယုံကြည်သည့်တိုင် သူ့ကို အတိုက်အခံလုပ်ရန် တမင်သက်သက် သင် ရွေးချယ်၏။ ဤသည်မှာ ဘုရားသခင်နှင့် ပတ်သက်၍ အယူအဆများနှင့် အထင်လွဲခြင်း ပြဿနာတစ်ခု ရှိခြင်း မဟုတ်ပေ။ ထိုအစား သင်သည် အဆုံးထိ ဘုရားသခင်ကို တမင် အတိုက်အခံလုပ်လေသည်။ ဘုရားသခင်သည် ဤကဲ့သို့သော တစ်စုံတစ်ဦးကို ကယ်တင်နိုင်သလော။ ဘုရားသခင်သည် သင့်ကို မကယ်တင်ပေ။ သင်သည် ဘုရားသခင်၏ ရန်သူဖြစ်၏၊ ထို့ကြောင့် သင်သည် နတ်ဆိုးဖြစ်သည်။ နတ်ဆိုးများကို ဘုရားသခင် ကယ်တင်နိုင်သေးသလော။

ယနေ့ ငါ၏ မိတ်သဟာယနှင့် ပတ်သက်၍ သင်တို့ မည်သို့ ခံစားရသနည်း။ သင်တို့ နားလည်ကြသလော။ (ဟုတ်ကဲ့၊ နားလည်ပါသည်။) တစ်စုံတစ်ရာကို သင် နားလည်ပါက တစ်စုံတစ်ရာ သင် ရရှိလိမ့်မည်ဖြစ်ပြီး သမ္မာတရားထဲသို့ ဝင်ရောက်မှုအချို့ကို သင် ရရှိလိမ့်မည်။ သမ္မာတရားထဲသို့ သင်ဝင်ရောက်ပါက သင့်အသက်တာ ကြီးထွားလိမ့်မည် ဖြစ်သော်လည်း သမ္မာတရားထဲသို့ မဝင်ရောက်ပါက သင်၏ အသက်တာ ကြီးထွားလိမ့်မည် မဟုတ်။ ယင်းမှာ ရေလောင်းပေးရန်၊ မြေဩဇာကျွေးရန်နှင့် နေရောင်ထိတွေ့စေရန် လိုအပ်သည့် အစို့အညှောင့်ထွက်သော မျိုးစေ့တစ်စေ့ကဲ့သို့ ဖြစ်သည်။ သေချာစွာ ပြုစုပျိုးထောင်ခြင်း မရှိပါက ကြီးထွားမည် မဟုတ်သကဲ့သို့ နောက်ဆုံးတွင် ခြောက်သွေ့ညှိုးနွမ်းကာ သေဆုံးသွားလိမ့်မည်။ ဤအရာကို ငါ ပြောသည့်အခါ မည်သည့်အရာကို ဆိုလိုသနည်း။ ဘုရားသခင်၏ လူ့ဇာတိခံယူခြင်းကို နှုတ်ဖြင့် ဝန်ခံခြင်းနှင့် သင်၏ စိတ်နှလုံးတွင် ယုံကြည်ခြင်းမျှသည် ဘုရားသခင်ကို သိရှိရန်နှင့် သူ၏ နိုင်ငံတော်ထဲသို့ ဝင်ရောက်ဖို့ အရည်အချင်းပြည့်မီရန် မလုံလောက်ဟူ၍ ဖြစ်သည်။ ယင်းမှာ မသေချာပေ။ ယင်းသည် အခြေခံအဆင့်တစ်ခုသာ ဖြစ်သည်။ သင်သည် ကယ်တင်ခြင်း မရရှိသေး၊ မပြောင်းလဲသေးသကဲ့သို့ သွားရမည့် ခရီးဝေးနေဆဲ ဖြစ်သည်။ နောက်ဆုံးသော ကာလတွင် ဘုရားသခင်သည် လူသားမျိုးနွယ်ကို လုံးဝ ကယ်တင်ရန် သမ္မာတရားများ ကြေညာသည်။ သင်သည် ဘုရားသခင်ကို ယုံကြည်ခြင်း လမ်းကြောင်းပေါ် စတင်ချိန်တွင် တကယ့် အစကတည်းမှ ဘုရားသခင်၏ ကယ်တင်ခံရမည့် အခွင့်အရေး ရှိနှင့်ပြီးသား ဖြစ်သည်။ ဤသည်မှာ ကြီးမားသော ကောင်းချီးမင်္ဂလာတစ်ခု ဖြစ်သည်။ ဤအရာကို လက်လျှော့၍ မရပေ။ နောက်ဆုံးသော ကာလတွင် လူသားမျိုးနွယ်ကို ဘုရားသခင် ကယ်တင်ခြင်းနှင့် စုံလင်စေခြင်းသည် အလွန့်အလွန် ရှားပါးသည့် အခွင့်အရေးတစ်ခု ဖြစ်သည်။ လူသားမျိုးနွယ်သည် မျိုးဆက်ထောင်ချီ အသက်ရှင်ပြီးဖြစ်သော်လည်း ယခင်က မည်သူမျှ ဤအခွင့်အရေးကို မရလေပြီ။ ကယ်တင်ခံရခြင်းသည် ကြီးမားသော ကိစ္စတစ်ခု ဖြစ်၏။ ဤအခွင့်အရေးကို သင်လွဲချော်၍ မရပေ။ သင်တို့၏ မျိုးဆက်သည် လူ့ဇာတိခံ ဘုရားသခင်ကို ကြုံကြရလေပြီ။ ဤသည်မှာ ကောင်းချီးတစ်ခု ဖြစ်သည်။ ဤကောင်းချီးသည် လောကီကမ္ဘာအဖို့ မမြင်နိုင်သော်လည်း သင်တို့သည် မြင်ကြပြီးဖြစ်ကာ မွေ့လျော်ကြပြီးဖြစ်သကဲ့သို့ ဤသည်မှာ ဘုရားသခင်၏ ကောင်းချီးမင်္ဂလာဖြစ်၏။ လူအချို့သည် အမြင်များနှင့်ပတ်သက်၍ မရှင်းမလင်း ဖြစ်နေနိုင်သေး၏။ ၎င်းတို့သည် အယူဝါဒအချို့ကိုသာ သိနားလည်ကြသော်လည်း စစ်မှန်သည့် ယုံကြည်ခြင်း မရှိကြချေ။ ဘုရားသခင်ကို ယုံကြည်ခြင်းသည် ကောင်းမွန်ပြီး ဘုရားနှုတ်ကပတ်တော်များကို ဖတ်ရွတ်ခြင်းက ၎င်းတို့ စိတ်နှလုံးများကို ဉာဏ်အလင်းပွင့်စေသည်ဟုသာ ခံစားကြသောကြောင့် ယင်းသည် ဘဝတွင် မှန်ကန်သည့် လမ်းကြောင်းဖြစ်သည်ဟု ယုံကြည်ကာ ၎င်းတို့၏ စိတ်နှလုံးများက ခွန်အားရှိကြလေသည်။ ၎င်းတို့သည် ဘာသာတရားမရှိသူများ၏ ပျက်စီးခြင်း လမ်းကြောင်းဖြစ်စေ၊ ဘုရားသခင်ကို အတိုက်အခံလုပ်သည့် ဘာသာရေးသမားများ၏လမ်းကြောင်း ဖြစ်စေ မလျှောက်ရန် စိတ်ပိုင်းဖြတ်ထားကြသည်။ ဘုရားသခင်နောက်သို့သာ လိုက်ရန်၊ သမ္မာတရားကို လိုက်စားရန်၊ ဖြူစင်မှုကို ရယူရန်၊ ကယ်တင်ခြင်းကို ရရှိပြီး ဘုရားသခင်နောက်လိုက်ခြင်း လမ်းကြောင်းကိုသာ လျှောက်ရန် စိတ်ပိုင်းဖြတ်ထားကြသည်။ ထိုသို့သော စိတ်ဆုံးဖြတ်ချက်ရှိခြင်းသည် လူတို့အတွက် ကောင်းမွန်ပြီး မျှော်လင့်ချက်ရှိသည်ဟု ဆိုလိုပေသည်။ ဘုရားသခင်နောက်လိုက်ခြင်းသည် ဘုရားသခင်၏ ကွယ်ကာမှုနှင့်အတူ လာ၏။ အနည်းဆုံးအနေဖြင့် ယခုအချိန်၊ ဤဘဝတွင် ၎င်းတို့ ပျော်ရွှင်ကြလိမ့်မည်။ ၎င်းတို့သည် စာတန်၊ လူမှုအဖွဲ့အစည်း၊ သို့မဟုတ် လူသားမျိုးနွယ်၏ ထိခိုက်နစ်နာစေခြင်း ခံရတော့မည် မဟုတ်သကဲ့သို့ ဘုရားသခင်၏ အုပ်စိုးမှုအောက်တွင် လုံးလုံးနှင့် စစ်မှန်စွာ အသက်ရှင်ကြလိမ့်မည်။ ဤသည်မှာ ဤတစ်သက်တာတွင် ခံစားရနိုင်သည့် ဂုဏ်ယူဖွယ် ကိစ္စတစ်ခ့်ဖြစ်ပြီး ပျော်ရွှင်မှုတစ်ခု ဖြစ်သည်။ ယခုတွင် နောင်ဘဝနှင့်ပတ်သက်၍ အဘယ်သို့ ရှိသနည်း။ ဘုရားသခင်သည် ကတိတစ်ခု ပြုထားပြီး ဖြစ်သည်။ သင့်အား ကယ်တင်ခြင်း ပေးအပ်ခြင်းနှင့် သမ္မာတရားနှင့် အသက်ဖြင့် ထောက်ပံ့ပေးခြင်းအပြင် ဤဘဝတွင် အဆတစ်ရာ ပေးရန်နှင့် နောင်ဘဝတွင် ထာဝရအသက် ပေးရန်လည်း သင့်ကို သူ ကတိပေးသည်။ ထို့ကြောင့် ဤကိစ္စရပ်ကို လျှော့မတွက်နှင့်။ သမ္မာတရားကို ရရှိပြီး ကယ်တင်ခြင်းကို ရရှိရန် သင် ပေးသည့် အဖိုးအခနှင့် သင် သည်းညည်းခံသည့် ဆင်းရဲဒုက္ခတို့သည် ခဏတာ ဖြစ်၏။ အနာဂတ်တွင် သမ္မာတရားကို လူတို့ သိနားလည်ပြီး ပိုင်ဆိုင်ကြသည့်အခါ ၎င်းတို့ မွေ့လျော်ခံစားသည့် ပျော်ရွှင်ခြင်း၊ ဝမ်းမြောက်ခြင်းနှင့် ကောင်းချီးများသည် ပြောမပြနိုင်လောက်အောင် ဖြစ်နိုင်ပေသည်။ ဆိုလိုသည်မှာ သမ္မာတရားကို သင် နားလည်ပြီး ရရှိသည့်အခါတွင်သာ ဘုရားသခင်၏ ကတိတော်ကို ရရှိရန် အရည်အချင်း ပြည့်မီလိမ့်မည်။ ဘုရားသခင်သည် သင့်ကို သမ္မာတရားနှင့် အသက်၏ အထောက်အပံ့အားလုံးကို အခမဲ့ ပေးနေသည်။ ဘုရားသခင်က သင့်ကို ကယ်တင်နိုင်သည်မှာ မှန်သော်လည်း နောက်ဆုံးတွင် သမ္မာတရားနှင့် အသက်ကို သင် ရရှိခြင်း ရှိမရှိမှာ သမ္မာတရား လိုက်စားခြင်း လမ်းကြောင်းအား သင်ရွေးချယ်ခြင်းရှိမရှိအပေါ် မူတည်ပေသည်။ ဤရွေးချယ်မှုကို ပြုလုပ်ရန်မှာ သင်၏ လက်တွင်ရှိသလော။ (ရှိပါသည်။) တစ်နည်းအားဖြင့် အသက်နှင့် သမ္မာတရားကို သင် ရရှိနိုင်ခြင်း ရှိမရှိ၊ ဘုရားသခင်၏ ကတိတော်ကို ရရှိရန် သင် အရည်အချင်း ပြည့်မီခြင်းရှိမရှိနှင့် ကောင်းချီးမင်္ဂလာ၊ “ဤဘဝတွင် အဆတစ်ရာနှင့် နောင်ဘဝတွင် ထာဝရအသက်” နှင့်ဆိုင်သည့် ဤကောင်းချီးပေးခြင်းကို သင် ရရှိနိုင်ခြင်း ရှိမရှိသည် သင်၏ လက်တွင်ရှိသည့် အခွင့်အရေးတစ်ခု ဖြစ်သည်။ အခြားမည်သူမျှက သင့်ကို လွှမ်းမိုး၍မရနိုင်၊ သင့်ကို ကူညီ၍မရနိုင်၊ သို့မဟုတ် သင့်ကို ဘောင်ခတ်၍မရနိုင်ပေ။ သင့်ထံတွင် ဤလုပ်ပိုင်ခွင့်ရှိ၏။ ဘုရားသခင်က သင့်ကို ပေးအပ်နှင့်ပြီး ဖြစ်သည်။ ယင်းသည် နောက်ဆုံးတွင် သမ္မာတရား လိုက်စားခြင်း လမ်းကြောင်းကို လျှောက်လှမ်းရန် သင် ရွေးချယ်ခြင်း ရှိမရှိဆိုသည့်အပေါ် မူတည်သည်။ ဤသည်မှာ အရေးအပါဆုံးသော ကိစ္စရပ်ဖြစ်သည်။

၂၀၁၆ ခုနှစ်၊ နိုဝင်ဘာလ ၉ ရက်


လူသည် ဘုရားသခင်၏ စီမံခန့်ခွဲမှုအစီအစဉ်၏ အကြီးမားဆုံးသော အကျိုးခံစားရသူဖြစ်သည်

ယခုတွင် မိမိတို့၏ တာဝန်များကို ထမ်းဆောင်ရာ၌တွင် လူအများစုသည် မကောင်းမှုကို လုပ်ဆောင်ခြင်း မရှိဘဲ မိမိတို့တာဝန်များကို ထိန်းသိမ်းနိုင်ကြသော်လည်း သစ္စာစောင့်သိကြသလော။ ၎င်းတို့သည် မိမိတို့တာဝန်များကို လက်ခံနိုင်ဖွယ် စံနှုန်းတစ်ခုအထိ လုပ်ဆောင်နိုင်ကြသလော။ ကြီးမားသည့် အတိုင်းအတာဖြင့် ၎င်းတို့ စံမမီကြဆဲ ဖြစ်သည်။ လူတို့က မိမိတို့တာဝန်များကို ကောင်းစွာ လုပ်ဆောင်နိုင်ခြင်း ရှိမရှိဆိုသည်မှာ လူ့သဘာဝ အရေးကိစ္စနှင့် သက်ဆိုင်သည်။ သို့ဆိုလျှင် ၎င်းတို့သည် မိမိတို့၏ တာဝန်များကို မည်သို့ ကောင်းစွာ လုပ်ဆောင်နိုင်သနည်း။ မိမိတို့တာဝန်များကို ကောင်းစွာ လုပ်ဆောင်ရန်အလို့ငှာ မည်သည့်အရာကို ၎င်းတို့ ပိုင်ဆိုင်ရမည်နည်း။ မည်သည့်တာဝန်ကို ထမ်းဆောင်သည်ဖြစ်စေ၊ မည်သည့်အရာကို လုပ်ဆောင်သည်ဖြစ်စေ လူတို့သည် စေ့စပ်ကာ အလေးအနက် ထားရမည် ဖြစ်ပြီး မိမိတို့တာဝန်များကို ဖြည့်ဆည်းရမည်။ ထိုအခါမှ ၎င်းတို့၏ စိတ်နှလုံးက တည်ငြိမ်ကာ အေးချမ်းလိမ့်မည် ဖြစ်သည်။ မိမိ၏ တာဝန်များကို ဖြည့်ဆည်းခြင်းသည် မည်သည့်အရာကို ဆိုလိုသနည်း။ လုံ့လဝီရိယရှိရန်၊ မိမိ၏ တာဝန်များကို စိတ်နှလုံးအကြွင်းမဲ့ လုပ်ဆောင်ရန်၊ မိမိလုပ်သင့်သည့်အရာအားလုံးကို လုပ်ဆောင်ရန် ဆိုလိုသည်။ ဥပမာအားဖြင့် အသင်းတော် ခေါင်းဆောင်တစ်ဦးက သင့်အား တာဝန်တစ်ခု လုပ်ဆောင်ရန် တာဝန်ပေးပြီး ထိုတာဝန်နှင့်ဆိုင်သည့် ရိုးရှင်းသော စည်းမျဉ်းများကို မိတ်သဟာယပြုပေးသော်လည်း အလွန် အသေးစိတ်ကျကျ ပြောဆိုခြင်းမရှိဟု ဆိုပါစို့။ ဤတာဝန်ကို ကောင်းစွာ လုပ်ဆောင်ရန်အလို့ငှာ သင်မည်သို့ပြုမူဆောင်ရွက်သင့်သနည်း။ (ကျွန်ုပ်တို့၏ အသိစိတ်ကို အမှီပြုရပါမည်။) အနည်းဆုံးအနေဖြင့် ထိုအရာကို လုပ်ဆောင်ရန် မိမိ၏ အသိစိတ်ကို အမှီပြုရမည်။ “မိမိ၏ အသိစိတ်ကို အမှီပြုရမည်” ဟူသည့် ဤစကားများကို မည်သို့အကောင်အထည် ဖော်နိုင်သနည်း။ ဤစကားများကို မည်သို့ကျင့်သုံးသနည်း။ (ဘုရားအိမ်တော်၏ အကျိုးစီးပွားများကို စဉ်းစားခြင်းနှင့် ဘုရားသခင်အပေါ် အရှက်ရစေမည့် မည်သည့်အရာကိုမျှ မလုပ်ဆောင်ခြင်းအားဖြင့် ဖြစ်ပါသည်။) ဤသည်မှာ သွင်ပြင်လက္ခဏာတစ်ခု ဖြစ်သည်။ ထို့အပြင် တစ်စုံတစ်ရာကို လုပ်ဆောင်သည့်အခါ ထိုအရာကို သမ္မာတရား စည်းမျဉ်းများနှင့်အညီ အကဲဖြတ်လျက် ထပ်တလဲလဲ ချင့်ချိန်ရမည်။ ထိုအရာကို ပြီးစီးသည့်နောက်တွင် သင်၏ စိတ်နှလုံးက အေးချမ်းခြင်း မခံစားရသကဲ့သို့ ထိုအရာနှင့်ပတ်သက်၍ ပြဿနာတစ်ခု ရှိနေဆဲဟု ခံစားရပြီး ဆန်းစစ်ပြီးသည့်နောက်တွင် ပြဿနာကို ဧကန်အမှန် ရှာဖွေတွေ့ရှိရပါက ဤအခြေအနေတွင် မည်သည့်အရာကို လုပ်ဆောင်သင့်သနည်း။ ထိုအရာကို အမြန် ပြုပြင်ကာ ပြဿနာကို ဖြေရှင်းရပေမည်။ ဤသည်မှာ မည်သည့်သဘောထားမျိုး ဖြစ်သနည်း။ (စေ့စပ်ခြင်းနှင့် အသေးစိတ်အချက်များကို အာရုံစိုက်ခြင်း ဖြစ်ပါသည်။) ဤသည်မှာ စေ့စပ်ခြင်းနှင့် အသေးစိတ်အချက်များကို အာရုံစိုက်ခြင်း ဖြစ်သည်။ အလေးအနက်ထားသော၊ တိကျစေ့စပ်သော သဘောထား ဖြစ်သည်။ သင်၏ တာဝန်ကို လုပ်ဆောင်ရာတွင် “ဤအလုပ်ကို ငါ့အား ပေးထားလေပြီ။ ထို့ကြောင့် ငါသိရှိနိုင်ကာ စွမ်းဆောင်ရရှိနိုင်သည့် အတိုင်းအတာအတွင်းတွင် ထိုအလုပ်ကို ကောင်းစွာ လုပ်ဆောင်ရန် တတ်နိုင်သမျှ ငါလုပ်ရမည်။ မည်သည့်အမှားကိုမျှ ငါလုပ်၍ မရ” ဟု ဆိုလျက် အလေးအနက်ထားသော၊ တာဝန်ယူတတ်သော သဘောထားကို အခြေခံရမည်။ “အသင့်အတင့်ဖြစ်နေလျှင် တော်လောက်ပြီ” ဟူသည့် စိတ်ထားမျိုး ရှိနေ၍ မရပေ။ သင့်ထံတွင် ဝတ်ကျေတမ်းကျေ ဖြစ်သော စဉ်းစားတွေးခေါ်ပုံ အမြဲရှိနေပါက သင်၏ တာဝန်ကို ကောင်းစွာ လုပ်ဆောင်နိုင်သလော။ (မလုပ်ဆောင်နိုင်ပါ။) ဝတ်ကျေတမ်းကျေ ဖြစ်ခြင်းကို မည်သည့်အရာက ဖြစ်ပေါ်စေသနည်း။ သင်၏ ဆိုးယုတ်သော၊ ဖောက်ပြန်ပျက်စီးသော စိတ်သဘောထား မဟုတ်လော။ ဝတ်ကျေတမ်းကျေ ဖြစ်ခြင်းသည် ဖောက်ပြန်ပျက်စီးသော စိတ်သဘောထား၏ သရုပ်သကန်တစ်ခု ဖြစ်သည်။ လူတို့သည် ဖောက်ပြန်ပျက်စီးသော မိမိတို့စိတ်သဘောထားများ၏ အနိုင်အထက် သွေးဆောင်မှုကို ခံရသည့်အခါ ထိုအရာ ဖြစ်ပေါ်ပေသည်။ ထိုအရာက ၎င်းတို့တာဝန်များတွင် ရရှိသည့် ရလဒ်များကို တိုက်ရိုက် လာထိခိုက်၍ ၎င်းတို့အား ကိုယ့်အလုပ်ကို ကမောက်ကမ ဖြစ်အောင်ပင် လုပ်မိစေပြီး အသင်းတော်အလုပ်ကိုလည်း ထိခိုက်စေသည်။ ဤအကျိုးဆက်မှာ အလွန်ပြင်းထန်၏။ သင်သည် သင်၏တာဝန်ကို တစ်သမတ်တည်း ဝတ်ကျေတမ်းကျေ လုပ်နေပါက ဤသည်မှာ မည်သည့်ပြဿနာမျိုး ဖြစ်သနည်း။ ဤသည်မှာ သင်၏ လူ့သဘာဝနှင့် ပတ်သက်နေသည့် ပြဿနာတစ်ခု ဖြစ်သည်။ အသိစိတ်၊ သို့မဟုတ် လူ့သဘာဝမရှိသည့် လူတို့သာ တစ်သမတ်တည်း ဝတ်ကျေတမ်းကျေ လုပ်ကြခြင်း ဖြစ်သည်။ အမြဲ ဝတ်ကျေတမ်းကျေ လုပ်သော လူတို့ကို ယုံကြည်အားထား၍ ရသည်ဟု သင်တို့ထင်သလော။ (မထင်ပါ။) ၎င်းတို့သည် အင်မတန်မှပင် ယုံကြည်အားထား၍ မရပေ။ မိမိတာဝန်ကို ဝတ်ကျေတမ်းကျေ လုပ်ဆောင်သည့် တစ်စုံတစ်ဦးသည် တာဝန်မဲ့သော လူတစ်ဦးဖြစ်ပြီး မိမိလုပ်ရပ်များတွင် တာဝန်မဲ့သော တစ်စုံတစ်ဦးသည် ရိုးသားသော လူတစ်ဦး မဟုတ်။ မယုံကြည်ရသော လူတစ်ဦး ဖြစ်သည်။ မည်သည့်တာဝန်ကို ၎င်းတို့ လုပ်ဆောင်သည်ဖြစ်စေ မယုံကြည်ရသော လူတစ်ဦးသည် ဝတ်ကျေတမ်းကျေသာ လုပ်၏။ သူ၏ အကျင့်စရိုက်က လက်ခံနိုင်ဖွယ်ဖြစ်သော စံနှုန်းတစ်ခုကို မမီသောကြောင့် သူသည် သမ္မာတရားကို မချစ်သကဲ့သို့ ရိုးသားသော လူတစ်ဦးလည်း မုချ မဟုတ်ပေ။ မယုံကြည်ရသော လူတို့ကို ဘုရားသခင်က တစ်ခုတလေ အပ်နှံနိုင်သလော။ လုံးဝ မအပ်နှံနိုင်ပေ။ ဘုရားသခင်သည် လူတို့စိတ်နှလုံး၏ နက်ရှိုင်းသော နေရာများကို စိစစ်သောကြောင့် လှည့်ဖြားတတ်သော လူတို့ကို တာဝန်များ လုပ်ဆောင်ရန် လုံးဝ အသုံးမပြုပေ။ ရိုးသားသူကိုသာ ဘုရားသခင် ကောင်းချီးပေးပြီး ရိုးသား၍ သမ္မာတရားကို ချစ်သောသူတို့အပေါ်သာ သူအမှုပြုသည်။ လှည့်ဖြားတတ်သော လူတစ်ဦးက တာဝန်တစ်ခုကို ထမ်းဆောင်သည့်အခါတိုင်းတွင် ယင်းသည် လူက ပြုလုပ်သည့် အစီအစဉ်တစ်ခုဖြစ်ပြီး လူ၏ အမှားဖြစ်သည်။ ဝတ်ကျေတမ်းကျေ လုပ်လိုသော လူတို့တွင် အသိစိတ် သို့မဟုတ် ဆင်ခြင်တုံတရား မရှိ။ ၎င်းတို့၏ လူ့သဘာဝသည် ညံ့ဖျင်း၏။ ၎င်းတို့သည် ယုံကြည်၍ မရသကဲ့သို့ အင်မတန်မှပင် အားကိုးအားထားပြု၍လည်း မရနိုင်ပေ။ သန့်ရှင်းသော ဝိညာဉ်တော်သည် ထိုသို့သော လူများအပေါ် အမှုပြုလိမ့်မည်လော။ လုံးဝ အမှုပြုမည်မဟုတ်။ ထို့ကြောင့် မိမိတို့တာဝန်များကို ဝတ်ကျေတမ်းကျေ လုပ်လိုသော သူတို့သည် ဘုရားသခင်၏ စုံလင်စေခြင်းကို လုံးဝ ခံရလိမ့်မည် မဟုတ်သကဲ့သို့ သူ၏ အသုံးပြုခြင်းကိုလည်း လုံးဝ ခံရလိမ့်မည် မဟုတ်ပေ။ ဝတ်ကျေတမ်းကျေ လုပ်လိုသောသူ အားလုံးသည် လှည့်ဖြားတတ်ကြသည်။ ဆိုးယုတ်သော ရည်ရွယ်ချက်များ အပြည့်ရှိကြပြီး အသိစိတ်နှင့် အသိတရား လုံးဝ ကင်းမဲ့ကြသည်။ ၎င်းတို့သည် စည်းမျဉ်းများ သို့မဟုတ် အနိမ့်ဆုံး ကန့်သတ်ချက်များ မရှိဘဲ ပြုမူဆောင်ရွက်ကြသည်။ မိမိတို့ကိုယ်ပိုင် ကြိုက်နှစ်သက်မှုများအပေါ်သာ အခြေခံ၍ ပြုမူဆောင်ရွက်ကြပြီး မကောင်းသည့်အရာမျိုးစုံကို လုပ်နိုင်စွမ်း ရှိကြသည်။ ၎င်းတို့၏ လုပ်ရပ်အားလုံးသည် ၎င်းတို့၏ စိတ်အခြေအနေများအပေါ် အခြေခံသည်။ ၎င်းတို့ ပျော်ရွှင်ပြီး စိတ်ကျေနပ်အားရသည့်အခါ အနည်းငယ် ပို၍ကောင်းစွာ လုပ်ဆောင်ကြလိမ့်မည်။ ၎င်းတို့ ဝမ်းနည်းပြီး စိတ်မကျေနပ်သည့်အခါ ဝတ်ကျေတမ်းကျေ လုပ်ကြလိမ့်မည်။ ၎င်းတို့ ဒေါသထွက်လျှင်မူ ထင်ရာမြင်ရာနှင့် မဆင်မခြင်ပြုကာ အရေးကြီးသည့် ကိစ္စများကို နှောင့်နှေးကောင်း နှောင့်နှေးစေနိုင်သည်။ ၎င်းတို့၏ စိတ်နှလုံးတွင် ဘုရားသခင် လုံးဝ မရှိပေ။ သေခြင်းတရားကို ငုတ်တုတ်ထိုင် စောင့်ဆိုင်းရင်း နေ့ရက်ကာလများကို ဤအတိုင်း ကုန်လွန်စေကြသည်။ ထို့ကြောင့် မိမိတို့ တာဝန်များကို ဝတ်ကျေတမ်းကျေ လုပ်ဆောင်ကြသည့် လူများအား မည်မျှအလေးအနက် တိုက်တွန်းသည်ဖြစ်စေ အသုံးမဝင်သကဲ့သို့ သမ္မာတရားအကြောင်း ၎င်းတို့ကို မိတ်သဟာယပြုပေးခြင်းသည်လည်း အသုံးမဝင်ပေ။ အကြိမ်ကြိမ် ဆိုဆုံးမခြင်း ခံရလင့်ကစား ၎င်းတို့သည် မိမိတို့၏ လမ်းစဉ်များကို ပြုပြင်ရန် ငြင်းဆိုကြသည်။ ၎င်းတို့သည် သနားအကြင်နာမဲ့ကြ၏။ ၎င်းတို့ကို ဖယ်ရှား၍ရသာ ရနိုင်သည်။ ယင်းမှာ အသင့်တော်ဆုံးသော ဆောင်ရွက်ပုံနည်းလမ်းဖြစ်သည်။ သနားအကြင်နာမဲ့သော လူတို့သည် မိမိတို့လုပ်ရပ်များတွင် အနိမ့်ဆုံး ကန့်သတ်ချက်များ မရှိ။ မည်သည့်အရာကမျှ ၎င်းတို့ကို ချုပ်ထိန်း၍ မရပေ။ ထိုသို့သော လူများသည် ကိစ္စရပ်များကို အသိစိတ်ပေါ် အခြေခံ၍ ကိုင်တွယ်နိုင်ကြသလော။ (မကိုင်တွယ်နိုင်ကြပါ။) အဘယ်ကြောင့် မကိုင်တွယ်နိုင်ကြသနည်း။ (၎င်းတို့သည် အသိစိတ် စံနှုန်းများ မပိုင်ဆိုင်ကြသကဲ့သို့ လူ့သဘာဝ သို့မဟုတ် အနိမ့်ဆုံး ကန့်သတ်ချက်များလည်း မရှိကြပါ။) မှန်ပေ၏။ ၎င်းတို့၏ လုပ်ရပ်များတွင် အသိစိတ် စံနှုန်းများ မရှိကြ။ မိမိတို့၏ စိတ်အခြေအနေများပေါ် အခြေခံ၍ မိမိတို့ လုပ်ဆောင်လိုသည့် မည်သည့်အရာကိုမဆို လုပ်ဆောင်ရင်း ၎င်းတို့၏ ကြိုက်နှစ်သက်မှုများပေါ် အခြေခံ၍ ၎င်းတို့ ပြုမူဆောင်ရွက်ကြလေသည်။ ၎င်းတို့လုပ်ရပ်များတွင် ၎င်းတို့ရရှိသည့် ရလဒ်များက ကောင်းမကောင်းဆိုသည်မှာ ၎င်းတို့၏ စိတ်အခြေအနေပေါ် မူတည်သည်။ ၎င်းတို့၏ စိတ်အခြေအနေ ကောင်းမွန်ပါက ရလဒ်များ ကောင်းမွန်သော်လည်း ၎င်းတို့၏ စိတ်အခြေအနေ မကောင်းပါက ရလဒ်များပါ မကောင်းပေ။ မိမိတာဝန်ကို ဤသို့ လုပ်ဆောင်ခြင်းသည် လက်ခံနိုင်ဖွယ် စံနှုန်းတစ်ခုကို မီနိုင်သလော။ ၎င်းတို့သည် ၎င်းတို့၏ တာဝန်များကို သမ္မာတရား စည်းမျဉ်းများပေါ် အခြေမခံဘဲ မိမိတို့၏ စိတ်အခြေအနေများပေါ် အခြေခံ၍ လုပ်ဆောင်ကြသည်။ ထို့ကြောင့် ၎င်းတို့အတွက် သမ္မာတရားကို လက်တွေ့လုပ်ဆောင်ရန် အလွန် ခက်ခဲပြီး ဘုရားသခင်၏ လက်ခံမှုကို ရရှိရန်လည်း ၎င်းတို့အတွက် အလွန် ခက်ခဲသည်။ ရုပ်ပိုင်းဆိုင်ရာ ကြိုက်နှစ်သက်မှုများပေါ် အခြေခံ၍ ပြုမူဆောင်ရွက်သော သူတို့သည် သမ္မာတရားကို လုံးဝ လက်တွေ့လုပ်ဆောင်ခြင်း မရှိကြပေ။

မည်သည့်အရာကိုမဆို လုပ်ဆောင်ရာတွင် သမ္မာတရားကို ရှာဖွေခြင်းနှင့် သမ္မာတရားကို လက်တွေ့လုပ်ဆောင်ခြင်း ပါဝင်သည်။ သမ္မာတရားနှင့် ပတ်သက်သည့် မည်သည့်အရာမဆိုသည် လူတို့၏ လူ့သဘာဝ အရည်အသွေးနှင့်လည်းကောင်း၊ အမှုအရာများကို ၎င်းတို့လုပ်ဆောင်သည့် သဘောထားနှင့်လည်းကောင်း ဆက်စပ်သည်။ အချိန်တော်တော်များများတွင် လူတို့သည် အမှုအရာများကို စည်းမျဉ်းမရှိဘဲ လုပ်ဆောင်သောအခါ ဤသည်မှာ ထိုအရာများနောက်ကွယ်ရှိ စည်းမျဉ်းများကို ၎င်းတို့နားမလည်သောကြောင့်ဖြစ်သည်။ သို့သော် အချိန်တော်တော်များများတွင် လူတို့သည် စည်းမျဉ်းများကို နားမလည်ရုံတင်မကဘဲ နားလည်ချင်စိတ်လည်းမရှိပေ။ ၎င်းတို့သည် ထိုအရာများကို အနည်းငယ်သိနိုင်သော်လည်း ကောင်းကောင်းလုပ်လိုခြင်းမရှိသေးပေ။ ဤစံနှုန်းသည် ၎င်းတို့၏ စိတ်နှလုံးတွင် မရှိသကဲ့သို့ ဤသတ်မှတ်ချက်သည်လည်း မရှိပေ။ ထို့ကြောင့် အမှုအရာများကို ကောင်းစွာလုပ်ဆောင်ရန် ၎င်းတို့အတွက် အလွန်ခက်ခဲသည်။ သမ္မာတရားနှင့်ကိုက်ညီပြီး ဘုရားသခင်ကို ကျေနပ်စေသောနည်းလမ်းဖြင့် အမှုအရာများကို လုပ်ဆောင်ရန် ၎င်းတို့အတွက် အလွန်ခက်ခဲသည်။ လူတို့သည် ၎င်းတို့၏ တာဝန်များကို လက်သင့်ခံနိုင်စွာ ထမ်းဆောင်နိုင်ခြင်း ရှိမရှိ၏ အဓိကအချက်သည် ၎င်းတို့ကြိုးပမ်းသည့်အရာ၊ သမ္မာတရားကို ၎င်းတို့ လိုက်စားခြင်း ရှိမရှိနှင့် အပြုသဘောဆောင်သောအရာများကို ၎င်းတို့ ချစ်ခြင်း ရှိမရှိအပေါ်တွင် မူတည်သည်။ လူတို့သည် အပြုသဘောဆောင်သောအရာများကို မနှစ်သက်လျှင် သမ္မာတရားကို လက်ခံရန် ၎င်းတို့အတွက် မလွယ်ကူပေ။ ဤသည်မှာ အလွန်ပင် ဒုက္ခပေးသည်။ ၎င်းတို့သည် တာဝန်တစ်ခုကို ထမ်းဆောင်သော်လည်း အလုပ်လုပ်ပေးကြခြင်းသာ ဖြစ်သည်။ သင်သည် သမ္မာတရားကို နားလည်သည်ဖြစ်စေ၊ နားမလည်သည်ဖြစ်စေ၊ စည်းမျဉ်းများကို သဘောပေါက်နိုင်သည်ဖြစ်စေ၊ သဘောမပေါက်နိုင်သည်ဖြစ်စေ သင်၏တာဝန်ကို သင်၏အသိတရားအား အခြေခံ၍ ထမ်းဆောင်လျှင် သင်သည် အနည်းဆုံးအနေဖြင့် ပျမ်းမျှရလဒ်ကို ရရှိလိမ့်မည်။ ဤသည်ကသာ လက်ခံနိုင်ဖွယ်ဖြစ်သည်။ ထို့နောက်တွင် သင်သည် သမ္မာတရားကို ရှာဖွေနိုင်ပြီး အမှုအရာများကို သမ္မာတရား စည်းမျဉ်းများနှင့်အညီ လုပ်ဆောင်နိုင်လျှင် ဘုရားသခင်၏ သတ်မှတ်ချက်များကို လုံးဝ ဖြည့်ဆည်းနိုင်လိမ့်မည်ဖြစ်ပြီး ဘုရားသခင်၏ ရည်ရွယ်ချက်များနှင့်အညီ ဖြစ်လိမ့်မည်။ ဘုရားသခင်၏ သတ်မှတ်ချက်များမှာ အဘယ်နည်း။ (လူတို့အနေဖြင့် မိမိတို့၏ စိတ်နှလုံးအကြွင်းမဲ့၊ အစွမ်းရှိသမျှ ပေးအပ်၍ မိမိတို့တာဝန်များကို ကောင်းစွာ ထမ်းဆောင်ရန် ဖြစ်ပါသည်။) “မိမိတို့၏ စိတ်နှလုံးအကြွင်းမဲ့၊ အစွမ်းရှိသမျှ ပေးအပ်ခြင်း” ဟူသည်ကို မည်သို့နားလည်သင့်သနည်း။ လူတို့သည် မိမိတို့တာဝန်များကို ထမ်းဆောင်ရာတွင် ၎င်းတို့၏ စိတ်တစ်ခုလုံးကို နှစ်မြှုပ်လုပ်ကိုင်လျှင် စိတ်နှလုံးအကြွင်းမဲ့ ပေးအပ်နေခြင်းဖြစ်သည်။ ၎င်းတို့သည် ၎င်းတို့၏ တာဝန်များကို ထမ်းဆောင်ရန် ရှိသမျှ စွမ်းအင်အားလုံးကို အသုံးပြုလျှင် အစွမ်းရှိသမျှကို ပေးအပ်နေခြင်းဖြစ်သည်။ မိမိ၏ စိတ်နှလုံးအကြွင်းမဲ့၊ အစွမ်းရှိသမျှကို ပေးအပ်ရန်မှာ လွယ်ကူသလော။ အသိတရားနှင့် အသိစိတ်တို့ မရှိလျှင် ဤအရာကို စွမ်းဆောင်ရရှိဖို့ မလွယ်ကူပေ။ လူတစ်ဦးသည် စိတ်နှလုံးမရှိလျှင်၊ အသိဉာဏ်ကင်းမဲ့ပြီး ချင့်ချိန်စဉ်းစားရန် မစွမ်းဆောင်နိုင်လျှင်၊ ပြဿနာတစ်ခုနှင့် ရင်ဆိုင်ရသောအခါ သမ္မာတရားအား မည်သို့ရှာဖွေရမည်ကို မသိသကဲ့သို့ ထိုအရာကို လုပ်ဆောင်ရန် နည်းလမ်းများ၊ နည်းစနစ်များလည်း မရှိလျှင် မိမိစိတ်နှလုံးအကြွင်းမဲ့ ပေးအပ်နိုင်စွမ်း ရှိသလော။ သေချာပေါက် မပေးအပ်နိုင်ပေ။ သို့ဆိုလျှင် တစ်စုံတစ်ဦး၌ စိတ်နှလုံး ရှိပါက ထိုသူသည် မိမိစိတ်နှလုံးအကြွင်းမဲ့ ပေးအပ်နိုင်စွမ်း ရှိသလော။ (ရှိပါသည်။) လူတစ်ဦးတွင် စိတ်နှလုံးရှိသော်လည်း မိမိတာဝန်ကို လုပ်ဆောင်ရန် ထိုစိတ်နှလုံးကို အသုံးမပြုဘဲ ထိုအစား ဆိုးယုတ်ပြီး မရိုးဖြောင့်သော လမ်းကြောင်းများကိုသာ စဉ်းစားနေကာ သင့်တင့်လျောက်ပတ်မှု မရှိသည့် အရာများကို လုပ်ဆောင်ရန် ထိုစိတ်နှလုံးကို အသုံးပြုနေပါက ထိုသူသည် မိမိတာဝန်ကို မိမိစိတ်နှလုံးရှိသမျှနှင့် လုပ်နိုင်လိမ့်မည်လော။ (လုပ်နိုင်မည် မဟုတ်ပါ။) ထိုသူအနေဖြင့် ပြုပြင်ခြင်းကို တွေ့ကြုံရပြီး မိမိ၏ ဖောက်ပြန်ပျက်စီးသော စိတ်သဘောထားကို သိရှိလာသည့်အပြင် နောင်တရရန် လိုလားလျက်ရှိကြောင်း ဘုရားသခင်ထံ သစ္စာဆိုကာ မိမိတာဝန်ကို ကောင်းစွာ လုပ်ဆောင်ဖို့ ဆုံးဖြတ်ချက်ရှိသော်လည်း အခက်အခဲများ သို့မဟုတ် စုံစမ်းနှောင့်ယှက်မှုများ ကြုံရသည့်အခါ သူ့စိတ်နှလုံး တုန်လှုပ်သည်၊ သူ့တာဝန်ကို စိတ်မပါ့တပါ လုပ်ဆောင်သည် သို့မဟုတ် သူ့အထဲတွင် အပျက်သဘော ဖြစ်ပေါ်လာပြီး သူထွက်ပြေးသွားသည် ဆိုပါစို့။ ဤအချိန်တွင်ထိုသူသည် မိမိစိတ်နှလုံးအကြွင်းမဲ့ ပေးအပ်နိုင်စွမ်း ရှိသလော။ (မရှိပါ။) တစ်စုံတစ်ဦးသည် စိတ်နှလုံးရှိပါက မိမိစိတ်နှလုံးအကြွင်းမဲ့ ပေးအပ်နိုင်စွမ်းရှိသည်ဟု သင်တို့ ယခုတင် ပြောခဲ့ကြသည်။ ထိုအဆိုသည် ခိုင်လုံသလော။ (မခိုင်လုံပါ။) မည်သည့်အရာကို လုပ်သည်ဖြစ်စေ မိမိ၏ စိတ်ထက်သန်ပြင်းပြမှုအပေါ် အမှီပြုရန် မဆိုထားနှင့်၊ မိမိ၏ ရုတ်တရက် ဖြစ်ပေါ်သော ဆန္ဒများအပေါ် သို့မဟုတ် မိမိ၏ စိတ်ကူးများအပေါ်ပင် အမှီမပြုသင့်ပေ။ သင်၏ ခံစားချက်များပေါ် အခြေခံ၍ သင်ရှေ့မဆက်သင့်သကဲ့သို့ လူ့စိတ်ကူးများကို လိုက်နာခြင်းအားဖြင့်လည်း ရှေ့မဆက်သင့်ပေ။ ထို့ထက် သင့်အနေဖြင့် သမ္မာတရားကို အဆက်မပြတ် ရှာဖွေကာ လက်တွေ့လုပ်ဆောင်ရန် လိုအပ်သည်။ စိတ်ထက်သန်မှုနှင့် ခံစားမှုများ သို့မဟုတ် စိတ်ထက်သန်ပြင်းပြမှုနှင့် ယာယီ ရုတ်တရက်ဖြစ်ပေါ်သော ဆန္ဒများအပေါ် အမှီပြုပါက သင်၏ တာဝန်ကို သင် ကောင်းစွာ လုပ်ဆောင်လိမ့်မည်ဟူ၍ အာမခံချက် မပေးနိုင်ပေ။ ထိုအဖြစ်မှာ အလွန် ငယ်ရွယ်ချိန်တွင် လူတိုင်းက ၎င်းတို့၏ မိဘများအပေါ် ၎င်းတို့ ကြီးပြင်းလာသည့်နောက် သားသမီးဝတ်ကျေပွန်မှု ပြသလိုစိတ် ရှိကြပုံနှင့် တူသည်။ သင်အမှန်တကယ် ကြီးပြင်းလာပြီး ထိုပြင်းပြသော ဆန္ဒကို ဖြည့်ဆည်းရမည့်အချိန် ရောက်လာသည့်အခါ ထိုသို့ မဖြည့်ဆည်းအောင် မည်သည့်အခက်အခဲများက သင့်ကို တားဆီးကောင်း တားဆီးနိုင်သနည်း။ ဤအရာက တကယ့်ပြဿနာများနှင့် ပတ်သက်နေ၏။ လူတိုင်းအတွက် လက်တွေ့အရှိတရားမှာ ၎င်းတို့၏ အခက်အခဲများက ၎င်းတို့၏ စံထားရာများထက် ပိုကြီးမားနေခြင်း ဖြစ်သည်။ ဥပမာအားဖြင့် သင်သည် ကောလိပ်မှ ဘွဲ့ရပြီး ငွေစရှာသည့်အခါ တွေးတောသည်မှာ “ယခု ငါ ငွေရှာနေပြီဖြစ်သဖြင့် ဦးစွာပထမ ငါ၏ မိခင်နှင့် ဖခင်အတွက် ဝတ်ဆင်ရန် အဝတ်အစားကောင်းတချို့ ဝယ်ပေးရမည်။ ကျန်းမာရေး စောင့်ရှောက်မှု ထုတ်ကုန်တချို့ ဝယ်ယူပေးရမည်။ ယခုမှစ၍ သူတို့အပေါ် သားသမီးဝတ် ကျေပွန်မှု ပြသရမည်။ သူတို့ နေ့တိုင်း ပျော်ရွှင်စွာ ဖြတ်သန်းနိုင်ဖို့ သူတို့သုံးရန် ငါ့ပိုက်ဆံကို ပေးမည်” ဟု ဖြစ်သည်။ သို့ရာတွင် သင်၏ လုပ်အားခများကို ရရှိကာ ငွေစာရင်းတွက်ချက်ပြီးသည့်နောက်၊ သင်၏ အိမ်ငှားခအပြင် နေထိုင်စရိတ်များနှင့် အမျိုးမျိုးသော အခြား ကုန်ကျစရိတ်များကို နုတ်ပြီးသည့်နောက်တွင် ဘာမျှ မကျန်သလောက် ဖြစ်သွားသည်။ သင်ကိုယ်တိုင် ဝတ်ဆင်ရန် ဝတ်ကောင်းစားလှတချို့ ဝယ်ယူဖို့လည်း လိုအပ်နေသေးသည်။ သင်၏ ငွေအားလုံး သုံး၍ ကုန်သွားသည့်အခါ သင်သည် စိတ်မသက်မသာ ခံစားရလေတော့သည်။ ကြီးပြင်းလာသည့်အခါ သင်၏ မိဘများအပေါ် သားသမီးဝတ် ကျေပွန်မှု ပြသရန် ငွေရှာမည်ဟု မိမိပြုခဲ့သော ကတိကို သင်ချိုးဖောက်ခဲ့သောကြောင့် ဖြစ်သည်။ “ငါ့မိဘများအပေါ် ငါသားသမီးဝတ် မကျေပွန်ဘဲ ဖြစ်နေသည်။ လာမည့်လတွင် ငွေတချို့ ငါစုရမည်” ဟု သင်စဉ်းစားသည်။ ထို့နောက် နောက်လ ရောက်လာသော်လည်း သင်ရသည့်ငွေမှာ မလောက်မငဖြစ်နေဆဲ ဖြစ်သောကြောင့် သင်က “ငါ့မိဘများအပေါ် သားသမီးဝတ် ကျေပွန်မှု ပြသရန် ငါ့အတွက် အချိန်များစွာ ရှိပါသည်” ဟု တွေးသည်။ တဖြည်းဖြည်း အချိန်ကြာလာသည်နှင့်အမျှ သင်သည် လက်တွဲဖော်တစ်ဦး ရှာတွေ့ကာ မိသားစုတစ်ခု အစပြုပြီး သားသမီးများ ရလာ၍ ငွေကြေးက ယခင်ထက် ပိုကျပ်တည်းလာသည်။ သင်၏ အနေအထားနှင့် ဘဝ အခြေအနေများကို ထောက်သော် သင်၏ မိဘများအပေါ် သားသမီးဝတ် ကျေပွန်မှု ပြသလိုသည့် သင့်ဆန္ဒကို အကောင်အထည်ဖော်ဖို့ အလွန် ခက်ခဲလာသည်။ သင့်အနေဖြင့် သင်၏ မိသားစုကို ထောက်ပံ့ပေးပြီး ဖူဖူလုံလုံရှိရန်၊ သင့်သားသမီးများ၏ ပညာရေးအတွက် ပံ့ပိုးပေးရန်လည်း လိုအပ်သောကြောင့် ဖြစ်သည်။ ရှင်သန်ရန်အလို့ငှာ ဒေသခံ အာဏာရှင်များ၊ အကျင့်ပျက်ခြစားသော အရာရှိများနှင့်လည်း ပေါင်းသင်းရသေးသောကြောင့် ဖြစ်သည်။ ထိုအရာက သင့်ကို စိတ်ဆင်းရဲစေ၏။ သင်၏ မိဘများအပေါ် သားသမီးဝတ် ကျေပွန်မှု ပြသချင်သော်လည်း အသုံးမဝင်ပေ။ လက်တွေ့ဘဝ၏ အခက်အခဲအမျိုးမျိုးက သင့်ကို ဖိစီးလွှမ်းမိုးနေ၍ မိမိ၏ မိဘများအပေါ် သားသမီးဝတ် ကျေပွန်မှု ပြသလိုသည့် သင်၏ ဆန္ဒသည် လက်တွေ့အရှိတရားကြောင့် တဖြည်းဖြည်း လုံးပါးပါးသွားလေသည်။ ထို့ကြောင့် သားသမီးဝတ် ကျေပွန်မှု ပြသလိုသည့် သင်၏ ဆန္ဒသည် ယုတ္တိရှိသလော။ (မရှိပါ။) သို့ဆိုလျှင် မိမိ၏ မိဘများအပေါ် သားသမီးဝတ် ကျေပွန်လိုသည့် သင်ငယ်ရွယ်စဉ်က သင်၏ ဆန္ဒသည် စစ်မှန်ခဲ့သလော၊ အတုအယောင်ဖြစ်ခဲ့သလော။ (စစ်မှန်ခဲ့ပါသည်။) ထိုအချိန်က သင်၏ ဆန္ဒသည် စစ်မှန်လင့်ကစား နုံအရာ ကျ၍ ကလေးကလားလည်း ဆန်ပြီး မိုက်လည်း မိုက်မဲသည်။ အားထား၍လည်း မရပေ။ မည်သည့်အရာသည် သင်၏ သရုပ်အမှန် ဖြစ်သနည်း။ သင့်ထံမှ ပွင့်အံထွက်သည့် အရာများနှင့် သင်၏ လက်တွေ့ဘဝတွင် သင်ပေါ်လွင်စေသည့် အရာများသည် မိမိချစ်ခင်ရသူများကို သင်ဆက်ဆံသည့် သင်၏ တကယ့်လူ့သဘာဝနှင့် တကယ့်သဘောထား ဖြစ်သည်။ သင်သည် သင့်မိဘများအပေါ် သားသမီးဝတ် ကျေပွန်မှု ပြသဖို့ကို အဆက်မပြတ် နေ့ရွှေ့လရွှေ့ လုပ်နေသည်မှာ သင်၏ အသိစိတ်၊ ကိုယ့်ကိုယ်ကိုယ် အပြစ်တင်စိတ်တို့နှင့်ဆိုင်သည့် အသိအမြင်ကိုရော သင်၏ တာဝန်နှင့် ဝတ္တရားများကို သိသောစိတ်ကိုပါ အမှတ်တမဲ့ ဆုံးရှုံးသွားသည်အထိပင် ဖြစ်သည်။ ထို့နောက်တွင် သင်သည် “လူတိုင်း ဤကဲ့သို့ ဖြစ်ကြသည်။ ငါသည် အခြားမည်သူမဆိုထက် ဆိုးရွားစွာ လုပ်ဆောင်နေခြင်း မရှိ။ ထို့အပြင် ငါ၌ တကယ့် အခက်အခဲများလည်း ရှိသည်ပင်” ဟု တွေးသည်။ သင်၏ ယိုးမယ်ဖွဲ့ချက်များ၊ ငြင်းခုံချက်များ၊ ဆင်ခြေများ တစ်ခုစီတိုင်းသည် မည်သည့်အရာများ ဖြစ်သနည်း။ ယင်းတို့သည် သင်၏ ဖောက်ပြန်ပျက်စီးသော စိတ်သဘောထားနှင့် သက်ဆိုင်ပေသည်။ လက်တွေ့အရှိတရားက သင့်အတွက် မည်မျှခက်ခဲသည်ဖြစ်စေ၊ သင်တာဝန်ယူသင့်သည့် တာဝန်များကို ရှောင်ရှားရန် ထိုအရာက သင့်အား အကြောင်းရင်းများနှင့် ယိုးမယ်ဖွဲ့စရာများ မည်မျှပေးသည်ဖြစ်စေ၊ သင်၏ ငြင်းခုံချက်များနှင့် ယိုးမယ်ဖွဲ့ချက်များက မည်မျှခိုင်မာသည်ဖြစ်စေ အဆုံးတွင်မူ သင်ထင်ရှားပြသည့် အရာများသည် သင်၏ ပြီးပြည့်စုံသည့် သရုပ်အမှန်ဖြစ်သည်။ ထို့ကြောင့် အပြုသဘောဆောင်သည့် စံထားရာကို သင်မည်သို့ ဖြည့်ဆည်းနိုင်မည်နည်း။ လက်တွေ့ဘဝ၌ သမ္မာတရားကို နားမလည်မီ သို့မဟုတ် မရရှိမီတွင် လူတို့ထင်ရှားပြသည့် အရာများမှာ အဘယ်နည်း။ ထိုအရာများသည် တရားမျှတပြီး အပြုသဘောဆောင်သလော။ (မဆောင်ပါ။) သင်သည် သမ္မာတရားကို နားမလည်လျှင် သင်၏ လုပ်ရပ်များက မည်မျှကောင်းမွန်သည်ဖြစ်စေ၊ သင်၏ စိတ်ကူးများက မည်မျှမှန်ကန်ပုံ ရသည်ဖြစ်စေ ယင်းတို့သည် ဖောက်ပြန်ပျက်စီးသော စိတ်သဘောထားများ ဖြစ်နေကြဆဲဖြစ်ကာ သမ္မာတရားနှင့် ကိုက်ညီခြင်း မရှိပေ။ ထို့ကြောင့် သင်သည် သမ္မာတရားကို မလိုက်စားပါက သို့မဟုတ် နားမလည်ပါက သမ္မာတရားကို လက်တွေ့လုပ်ဆောင်ရန် သင့်အတွက် အလွန် ခက်ခဲလိမ့်မည်ဖြစ်သည်။ ထို့နောက် သင်အသက်ရှင်နေထိုင်သည့်အရာမှာ ဖောက်ပြန်ပျက်စီးသော စိတ်သဘောထားများ၏ ထုတ်ဖော်ခြင်းများ ဖြစ်လိမ့်မည်။ သင့်ကိုယ်သင် ကောင်းမြတ်သည်ဟု မည်မျှတွေးထင်သည်ဖြစ်စေ၊ မည်မျှကြီးမြတ်သည်ဖြစ်စေ၊ မည်မျှဖြောင့်မတ်တည်ကြည်သည်ဖြစ်စေ ဤအခြေခံအုတ်မြစ်အပေါ် သင်လုပ်ဆောင်သည့် အရာများသည် သမ္မာတရားနှင့် အမှန်တကယ် မကိုက်ညီနိုင်ပေ။ နားလည်သလော။ (အနည်းငယ် နားလည်ပါသည်။) မည်သည့်အရာကို သင်တို့ နားလည်သနည်း။ (လူအားလုံးသည် မိမိတို့တာဝန်များကို သင့်တင့်လျောက်ပတ်စွာ လုပ်ဆောင်လိုကြပါ၏။ သို့ရာတွင် ဖောက်ပြန်ပျက်စီးသော ၎င်းတို့စိတ်သဘောထားများ၏ ထိန်းချုပ်မှုကို ခံရသောကြောင့် ၎င်းတို့၏ အသိစိတ်များအတိုင်း ၎င်းတို့၏ တာဝန်များကို လုပ်ဆောင်ရန် ဆန္ဒရှိကြသော်လည်း ဖြစ်မြောက်အောင် မလုပ်နိုင်ကြပါ။ ထို့ကြောင့် မိမိတို့တာဝန်များကို ကောင်းစွာ လုပ်ဆောင်ရန်အလို့ငှာ မိမိတို့၏ ဖောက်ပြန်ပျက်စီးသော စိတ်သဘောထားများကို ၎င်းတို့ ဖြေရှင်းရမည် ဖြစ်ပါသည်။) အခြားတစ်ယောက်ယောက် ပြောချေဦး။ နောက်ထပ် မည်သည့်အရာကို နားလည်ကြသေးသနည်း။ (သမ္မာတရားကို လူတစ်ဦး နားမလည်သည့်အခါ သူလုပ်ဆောင်သည့် အရာများကို လူတို့က မည်သို့မြင်သည်ဖြစ်စေ ယင်းတို့က သမ္မာတရားကို လက်တွေ့လုပ်ဆောင်ခြင်း မဟုတ်ပါ။ ဤလုပ်ရပ်များက အလွန်ကောင်းသည်ဟု လူတို့တွေးထင်လျှင်ပင် ဤလုပ်ရပ်များသည် ဘုရားသခင်၏ ရည်ရွယ်ချက်များနှင့် အမှန်တကယ် မကိုက်ညီနိုင်ပါ။ ထို့ကြောင့် သမ္မာတရားကို သိနားလည်ရေးက အလွန်အရေးကြီးသည်ကို ကျွန်ပ်မြင်သွားပါပြီ။) ပြောသွားသည်မှာ သိပ်ကောင်း၏။ ဤကာလအတောအတွင်း သင်တို့အားလုံး တိုးတက်မှုတချို့ ရှိခဲ့ပုံရသည်။ သမ္မာတရားကို ရရှိဖို့မှာ လွယ်ကူသည့်ကိစ္စ မဟုတ်ပေ။ လူတို့သည် ထိုအတွက် အဖိုးအခများစွာ ပေးရ၏။ ဇာတိပကတိကို ပုန်ကန်ခြင်းနှင့် သမ္မာတရားကို ရှာဖွေကာ လက်တွေ့လုပ်ဆောင်ခြင်းအပြင် လူတို့သည် ဆင်းရဲဒုက္ခများစွာနှင့် ပြုပြင်မှုများစွာကိုလည်း ခံစားရမည်ဖြစ်ကာ စာတန်၏ လက်တွင် ညှဉ်းပန်းနှိပ်စက်မှုနှင့် လူမဆန်သည့် မတရား ဖိနှိပ်မှုတို့ကိုလည်း တွေ့ကြုံရမည် ဖြစ်သည်။ ၎င်းတို့ မသေလျှင်ပင် အရေခွံစုတ်ခံရဦးမည် ဖြစ်သည်။ ထို့နောက်တွင်မှ ၎င်းတို့၏ ဖောက်ပြန်ပျက်စီးသော စိတ်သဘောထားများကို စွန့်ပစ်နိုင်ကာ သမ္မာတရားကို ရရှိနိုင်ကြပေသည်။ သမ္မာတရားကို ရရှိခြင်းသည် တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံပြီး ထိုသို့ဖြင့် သန့်စင်ခံရခြင်း ဖြစ်စဉ်တစ်ခု ဖြစ်သည်ဟု ဆိုနိုင်သည်။ သင့်ထံတွင် ဖောက်ပြန်ပျက်စီးသည့် စိတ်သဘောထားတစ်ခုရှိသည်ဟု သင်အသိအမှတ်ပြုကောင်းပြုနိုင်ပြီး သမ္မာတရားကိုလည်း အသိအမှတ်ပြုနိုင်လင့်ကစား သမ္မာတရားကို သင်လက်တွေ့လုပ်ဆောင်သည့်အခါတွင် သင်၏ ဖောက်ပြန်ပျက်စီးသော စိတ်သဘောထားသည် သင့်ကို တားဆီးကာ နှောင့်ယှက်ရန် ထွက်လာလိမ့်မည် မဟုတ်လော။ (ဟုတ်ပါသည်။) ထိုအချိန်တွင် လူတို့၏ စိတ်နှလုံးထဲ၌ မည်သည့်အရာများ ပေါ်ထွက်လာသနည်း။ (၎င်းတို့သည် ငြင်းခုံပြီး ဆင်ခြေများ ရှာကြပါသည်။ တစ်ကိုယ်ကောင်းဆန်ခြင်းကို ထုတ်ဖော်ကြပြီး မိမိတို့ကိုယ်ပိုင် မာန်မာနနှင့် ဝင့်ဝါမှုတို့ကို ၎င်းတို့ စဉ်းစားကြပါသည်။) ဤသည်မှာ လူတို့၏ စိတ်သဘောထားများနှင့် ပတ်သက်သော ပြဿနာတစ်ခု ဖြစ်သည်။ လူတချို့သည် မည်သည့်အရာကိုမျှ ပြောဆိုခြင်း သို့မဟုတ် ထုတ်ဖော်ခြင်း လုံးဝ မရှိသော်လည်း ၎င်းတို့၏ စိတ်သဘောထားကို ကြည့်သည့်အခါ ၎င်းတို့၏ စိတ်နှလုံးတွင် ပုန်ကန်မှု ရှိနေသည်ကို ရှင်းလင်းစွာ မြင်နိုင်သည်။ ပုန်ကန်မှုသည် ဖောက်ပြန်ပျက်စီးသော စိတ်သဘောထားတစ်မျိုး ဖြစ်၏။ ၎င်းတို့သည် ငြင်းခုံနေကြသည်ဖြစ်စေ၊ ဆင်ခြေများ ရှာနေကြသည်ဖြစ်စေ အားလုံးကို မိမိတို့ကိုယ်ပိုင် အကျိုးစီးပွား၊ မာန်မာန၊ အဆင့်အတန်း၊ ဝင့်ဝါမှုတို့ကို ထိန်းသိမ်းရန်လည်းကောင်း၊ ကြံရွယ်ချက် သို့မဟုတ် ရည်ရွယ်ချက်တစ်မျိုး စွမ်းဆောင်ရရှိရန်လည်းကောင်း လုပ်ဆောင်ကြခြင်း ဖြစ်သည်။ လူတစ်ဦးသည် မိမိအတွင်းတွင် ပုန်ကန်တတ်သော ဤစိတ်သဘောထားမျိုး ရှိနေပါက ဘုရားသခင်အပေါ် ရန်လိုပြီး ဆန့်ကျင်လိုသော ဖောက်ပြန်ပျက်စီးသည့် အခြေအနေမျိုးစုံကို ဖြစ်ပေါ်စေလိမ့်မည် ဖြစ်သည်။ ပုန်ကန်မှုဆိုသည်မှာ အဘယ်နည်း။ ရိုးရှင်းစွာ ပြောရလျှင် တစ်စုံတစ်ဦးက “ကိုယ်တော်ပြောသည့် စကားများသည် ကျွန်ုပ်တွေးထင်သည့်အရာနှင့် အဘယ်ကြောင့် ကွာခြားနေရသနည်း။ အဘယ်ကြောင့် ထိုစကားများကို ကျွန်ုပ်မနှစ်သက်ရပါသနည်း။ ထိုစကားများကို ကျွန်ုပ်မနှစ်သက်သောကြောင့် လက်မခံနိုင်ပါ။ ကိုယ်တော် စကားပြောသည်ကို ကျွန်ုပ်နားထောင်ရန် လိုလားခြင်းလည်း မရှိပါ” ဟု ဆိုလျက် သူ၏ စိတ်နှလုံးအတွင်း၌ ခုခံတွန်းလှန်မှု ရှိသည့်အခါ၊ ဘုရားသခင်ကို သူဆန့်ကျင်သည့်အခါ ပုန်ကန်မှုပင် ဖြစ်သည်။ ၎င်းတို့သည် လက်တွေ့အရှိတရားကို ဆန့်ကျင်သည်အထိ၊ ၎င်းတို့အတွက် ဘုရားသခင် လုပ်ဆောင်ပေးခဲ့သမျှနှင့် ဘုရား၏ သတ်မှတ်ချက်များကို ဆန့်ကျင်သည်အထိ ၎င်းတို့၏ စိတ်နှလုံးတွင် ဘုရားသခင်ကို ဆန့်ကျင်ကြပြီး နာခံခြင်းလည်း မရှိကြချေ။ ဤသည်မှာ လူတို့ပုန်ကန်ကြသည့် နေရာဖြစ်ပြီး သမ္မာတရားကို လက်ခံကာ လက်တွေ့လုပ်ဆောင်ရာ၌ လူတို့တွင် ရှိသည့် အကြီးမားဆုံး အခက်အခဲ ဖြစ်သည်။ သင့်အနေဖြင့် ဆင်ခြေများ ရှာနေသည်ဖြစ်စေ၊ အမျိုးမျိုးသော မျှတသည့် အကြောင်းပြချက်များ သို့မဟုတ် အခြေအနေများကို ရှာဖွေနေသည်ဖြစ်စေ မည်သို့ဆိုစေကာမူ ဤသည်မှာ သင့်အတွင်းတွင် တည်ရှိသည့် ပုန်ကန်တတ်သော စိတ်သဘောထားက ဒုက္ခပြဿနာ ဖြစ်အောင် လုပ်နေခြင်းပင် ဖြစ်သည်။ သင်သည် ပုန်ကန်တတ်သော ဤစိတ်သဘောထားကို ဖြေရှင်းနိုင်ပြီး ဤအခြေအနေမျိုးကို ပြောင်းပြန်လှန်ပစ်နိုင်သည် ဆိုပါစို့။ ထို့ပြင် သင့်ထံ မည်သည့်အရာ ဖြစ်လာသည်ဖြစ်စေ “ဤအရာက ငါ့ထံ ဖြစ်ပျက်လာလေပြီ။ သမ္မာတရားကို ငါနားမလည်သကဲ့သို့ သမ္မာတရားအား မည်သို့လက်တွေ့လုပ်ဆောင်ရမည်ကိုလည်း ငါမသိ။ ငါလုပ်နိုင်သမျှမှာ လက်တွေ့လုပ်ဆောင်မှု လမ်းကြောင်းကို ရှာတွေ့ရန် ဘုရားသခင်ထံ ဆုတောင်းရန်နှင့် ဘုရားနှုတ်ကပတ်တော်ကို ဖတ်ရှုခြင်းအပေါ် အမှီပြုရန်သာ ဖြစ်သည်။ သို့မဟုတ် သမ္မာတရားကို သိနားလည်သည့် လူတစ်ဦးထံမှ ရှာဖွေရန်သာ ဖြစ်သည်။ သမ္မာတရားနှင့် ကိုက်ညီသည့်၊ ဘုရားသခင် နှစ်သက်ပြီး ဘုရားကို ကျေနပ်စေသည့် နည်းလမ်းဖြင့် မည်သို့လက်တွေ့လုပ်ဆောင်ရမည်ကို ငါသိရှိပါက ထိုသို့ ငါလက်တွေ့လုပ်ဆောင်မည်” ဟု သင်ပြောသည် ဆိုပါစို့။ ထိုသို့သော စိတ်ထားမျိုး ရှိခြင်းသည် မှန်ကန်၏။ ဤသည်မှာ သမ္မာတရားကို ချစ်သောသူတစ်ဦး ဖြစ်သည်။ သင်သည် အနှောင့်အယှက်များအားလုံး ရှိလင့်ကစား အပျက်သဘောဆောင်လာခြင်း သို့မဟုတ် စိတ်ပျက်အားလျော့လာခြင်း မရှိဘဲ သာ၍ ကောင်းမွန်စွာ လုပ်ဆောင်ရန် ကြိုးစားလျက် သမ္မာတရားကို ဤသို့ လိုက်စားပါက သင်၏ ဖောက်ပြန်ပျက်စီးသော စိတ်သဘောထားကို စွန့်ပယ်နိုင်လိမ့်မည် ဖြစ်ပြီး ဘုရားသခင်၏ ကယ်တင်ခြင်းကို ရရှိနိုင်လိမ့်မည် ဖြစ်သည်။

ယောဘကို ဘုရားသခင် ပထမဆုံး စစ်ဆေးခဲ့ချိန်တွင် ယောဘသည် ဘုရားသခင်၏ ရည်ရွယ်ချက်ကို ထိုအချိန်က သူ၏ သိနားလည်မှုပေါ် အခြေခံ၍ မှန်ကန်စွာ သိရှိနိုင်ခဲ့သလော။ (မသိရှိနိုင်ခဲ့ပါ။) သို့ဆိုလျှင် မည်သည့်အရာကို ယောဘ ပေါ်လွင်ထင်ရှားပြခဲ့သနည်း။ သူသည် ကျိုးနွံနာခံခဲ့သလော သို့မဟုတ် ပုန်ကန်၍ အတိုက်အခံလုပ်ကာ ညည်းညူခဲ့သလော။ (သူကျိုးနွံနာခံခဲ့ပါသည်။) သူ၏ အတွင်းပိုင်းမှ အပြင်ပိုင်းအထိ မည်သည့်အခြေအနေမျိုးတွင် သူရှိနေခဲ့သနည်း။ မလိုလားခြင်း သို့မဟုတ် အတိုက်အခံလုပ်ခြင်း ပမာဏ အနည်းငယ်မျှ သူထုတ်ဖော်ပြခဲ့ဖူးသလော။ မဖော်ပြခဲ့ချေ။ သမ္မာကျမ်းစာ မှတ်တမ်းတွင် ရိုးရှင်းသော ရေးသားဖော်ပြချက်ကိုသာ တွေ့မြင်နိုင်သော်လည်း ပုန်ကန်သော အခြေအနေတစ်ခုအား တစ်ကြိမ်တစ်ခါမျှ ယောဘထုတ်ဖော်ပြသည်ကိုမူ လုံးဝ မမြင်ရပေ။ သမ္မာတရားများစွာကို ယောဘနားလည်သည်ဟု ဤစကားများမှ သင်မြင်ရသလော။ (မမြင်ရပါ။) တကယ်တမ်းတွင် ယောဘသည် ထိုအချိန်က မည်သည့်သမ္မာတရားကို သိနားလည်ခဲ့သနည်း။ ဘုရားသခင်သည် ကျိုးနွံနာခံခြင်းဆိုင်ရာ သမ္မာတရားအကြောင်း ပြောဆိုခဲ့သလော။ လူတို့အနေဖြင့် သူ့ကို မပုန်ကန်သင့်ပုံအကြောင်း သူပြောဆိုခဲ့သလော။ ဤအရာများ တစ်ခုတလေကိုမျှ ဘုရားမပြောခဲ့ချေ။ ယောဘ၏ အခြေအနေက မည်သို့ဖြစ်နေခဲ့သနည်း။ ထိုအချိန်က သူ၌ အခြေခံအုတ်မြစ်အဖြစ် ဘုရားသခင်၏ ယနေ့ကာလ နှုတ်ကပတ်တော် မရှိခဲ့သော်လည်း သူ၏ အပြုအမူနှင့် လုပ်ဆောင်ခဲ့သမျှက လူတို့အား သူ့စိတ်နှလုံး၏ အတွေးများနှင့် သူ့စိတ်နှလုံးအတွင်းရှိ အခြေအနေတို့ကို မြင်ခွင့်ပေးခဲ့သည်။ ဤသည်မှာ လူတို့ မြင်နိုင်၊ ခံစားနိုင်သည့် အရာတစ်ခု ဖြစ်သည် မဟုတ်လော။ (ဟုတ်ပါသည်။) လူတချို့က “သူ၏ စိတ်နှလုံးတွင် မည်သည့်အရာကို သူတွေးနေခဲ့ကြောင်း ကျွန်ုပ်တို့ မသိပါ” ဟု ဆိုကြသည်။ ယင်းကို သင်သိရှိရန် မလိုပေ။ သူ၏ အပြင်ပန်း လုပ်ရပ်များကို သင်မြင်နိုင်စွမ်း ရှိသင့်သည်။ စမ်းသပ်မှုများကို ကြုံရသည့်အခါ ယောဘသည် ပုန်ကန်မှု လုံးဝ မရှိသကဲ့သို့ ဘုရားသခင်ကို လုံးဝ ကျိုးနွံနာခံသည့် လူတစ်ဦး၏ လုပ်ရပ်များကို ပြသခဲ့သည်။ သူ၏ အဝတ်အစားများကို ဆုတ်ဖြဲ၍ ပျပ်ဝပ်ခဲ့သည်။ သူ၏ ပျပ်ဝပ်ခြင်းသည် သူ့စိတ်နှလုံးအတွင်းထဲမှ ထွက်လာခြင်းဖြစ်၍ ထိုအချိန်က သူ၏ အတွေးများအားလုံးနှင့်ရော သူဖော်ပြချင်ခဲ့သမျှအားလုံးနှင့်ပါ လုံးဝ ကိုက်ညီနေခဲ့သည်။ ဤအရာက သူ၏ လိုက်စားမှုနှင့် ဘုရားသခင်အပေါ် သူ၏ သဘောထားတို့ကို ကိုယ်စားပြုခဲ့သည်။ သို့ဖြစ်လျှင် ဘုရားသခင်အပေါ် သူ၏ သဘောထားမှာ အဘယ်နည်း။ သူ့အပေါ် ဘုရားသခင်လုပ်ဆောင်ခဲ့သည့် အရာများကို သူ၏ တုံ့ပြန်မှုမှာ မည်သည့်အရာ ဖြစ်ခဲ့သနည်း။ သူ၏ ပထမဆုံး တုံ့ပြန်မှုမှာ ကန့်ကွက်ခြင်း မရှိသကဲ့သို့ သဘောထားကွဲလွဲမှုလည်း မရှိဘဲ လက်ခံပြီး ကျိုးနွံနာခံရန် ဖြစ်သည်။ ဝိညာဉ်ရေးရာ နားလည်မှုမရှိသည့် လူတချို့က သံသယရှိစွာ ပြောကြသည်မှာ “လောကတွင် ထိုသို့သော လူတစ်ဦး မည်သို့ရှိနိုင်မည်နည်း။ သူသည် သန့်ရှင်းသူတစ်ဦးပင် ဖြစ်မနေသလော။ ဤသည်မှာ အတုအယောင်သာ ဖြစ်ရမည်” ဟူ၍ ဖြစ်သည်။ လက်တွေ့တွင်မူ ယောဘကဲ့သို့သော လူများ အမှန်တကယ် ရှိ၏။ သို့သော်လည်း ယောဘတစ်ဦးတည်းသာ ရှိခဲ့ပြီး အခြားတစ်ဦး မည်သည့်အခါတွင်မျှ ရှိလာမည်မဟုတ်သည်ကို ငါရင်လေးမိသည်။ ယောဘ၏ အခြေအနေမှာ ဘာသာတရားမရှိသူများက “ကိုယ်ကျိုးမငဲ့၍ လိုအင်ဆန္ဒ ကင်းခြင်း” ဟု ခေါ်ကြသည့်အရာ ဖြစ်သည်။ ဘုရားသခင်၏ စမ်းသပ်မှုက သူ့အပေါ် ကျရောက်လာသည့်အခါ သူသည် မည်သည့်အရာကိုမျှ မပြောခဲ့ပေ။ ထို့ထက် ဘုရားသခင်အပေါ် သူ၏ သဘောထားကို သူ၏ လုပ်ရပ်များဖြင့် ဖော်ပြခဲ့သည်။ စမ်းသပ်မှုများက သူ့အပေါ် ကျရောက်လာသည့်အခါ သူသည် အမှန်တကယ် လက်ခံတတ်ပြီး အမှန်တကယ် ကျိုးနွံနာခံတတ်ကြောင်းနှင့် အတိုက်အခံ လုံးဝ မလုပ်ခဲ့ကြောင်း သူ၏ ပျပ်ဝပ်မှုက သက်သေပြပေသည်။ သူသည် ဟန်ပြနေခြင်း မဟုတ်သကဲ့သို့ ဟန်ဆောင်နေခြင်းလည်း မဟုတ်ခဲ့ပေ။ အခြားလူများ မြင်ရန် ဤအရာကို သူလုပ်ခဲ့ခြင်း မဟုတ်။ ဘုရားသခင် မြင်ရန်အတွက် လုပ်ခဲ့ခြင်း ဖြစ်သည်။ သို့ဖြစ်လျှင် ယောဘသည် ဤကျိုးနွံနာခံမှုမျိုးကို မည်သို့ရရှိခဲ့သနည်း။ သူသည် စမ်းသပ်မှုတစ်ခုကို တွေ့ကြုံပြီး ကျိုးနွံနာခံမှုကို သိနားလည်ရုံမျှဖြင့် ဤကျိုးနွံနာခံမှုမျိုးကို ရရှိခဲ့သည် မဟုတ်။ ကမ္ဘာမြေပေါ် အသက်ရှင်နေထိုင်သည့် ဖောက်ပြန်ပျက်စီးသော လူသားမျိုးနွယ်ဝင်တိုင်းသည် စာတန်၏ ဖောက်ပြန်ပျက်စီးစေခြင်းကို ခံထားရသည်။ ၎င်းတို့အားလုံးတွင် ပုန်ကန်တတ်သော စိတ်သဘောထားများ ရှိကြ၏။ လူတို့သည် တစ်ကိုယ်ကောင်းဆန်ကြပြီး ဘုရားသခင်ကို ပုန်ကန်ကြသည်။ ဤသည်မှာ ဖောက်ပြန်ပျက်စီးအောင် စာတန်လုပ်ထားသည့် သဘာဝဖြစ်သည်။ ဖောက်ပြန်ပျက်စီးသည့် လူသားမျိုးနွယ်အားလုံးတွင် ဤလူ့သဘာဝ ရှိကြသည်။ သို့ရာတွင် ယောဘသည် ညတွင်းချင်း ဤအတိုင်းအတာအထိ ဘုရားသခင်ကို ကျိုးနွံနာခံနိုင်ခဲ့ခြင်း ဖြစ်သလော။ မုချမဟုတ်ပေ။ သူသည် လိုက်စားခဲ့ရသည့်အပြင် လိုက်စားအားထုတ်ရန် ရှင်းလင်းသည့် ရည်မှန်းချက်တစ်ခုနှင့် မှန်ကန်သည့် လမ်းကြောင်းတစ်ခုလည်း ရှိခဲ့ရသည်။ တစ်ချိန်တည်းတွင် သူသည် ဘုရားသခင်၏ လမ်းပြမှု ရှိထားဖို့နှင့် ဘုရားသခင်ကို သူ့အား စောင့်ရှောက်၍ ကာကွယ်စေဖို့လည်း လိုအပ်ခဲ့သည်။ ယောဘသည် ဘုရားသခင်ထံမှ ကျေးဇူးတော်၊ သနားကရုဏာနှင့် ကောင်းချီးများ ရရှိနိုင်ခဲ့သည်မှာ မှန်ကန်သည့် လမ်းကြောင်းကို လျှောက်ခြင်း၊ ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့်ကို ရှောင်ခြင်းတို့အား လိုက်စားခဲ့သောကြောင့်သာ ဖြစ်သည်။ ထို့နောက်တွင် သူသည် ဘုရားသခင်၏ လက်တော်နှင့် လမ်းပြမှုကို အဆက်မပြတ် တွေ့မြင်ခဲ့ရပြီး ဘုရားသခင်၏ စောင့်ရှောက်မှုကို အဆက်မပြတ် လက်ခံရရှိခဲ့သည်။ ထိုအခါတွင်မှ သူသည် ကြီးထွားနိုင်ခဲ့ခြင်း ဖြစ်၏။ ယောဘအသက် နှစ်ဆယ်အရွယ်တွင် ဘုရားသခင်က ထိုသို့သော စမ်းသပ်မှုမျိုး သူ့အား မပေးခဲ့ခြင်းမှာ အဘယ်ကြောင့်ဖြစ်သည်ဟု သင်တို့ထင်သနည်း။ (ထိုအချိန်တွင် ယောဘသည် ဝိညာဉ်ရင့်ကျက်မှု မရှိခဲ့ပါ။) အချိန်မကျသေး၍ ဖြစ်သည်။ သူ့အသက် လေးဆယ်အရွယ်တွင် အဘယ်ကြောင့် ထိုသို့သော ကြီးမားသည့် စမ်းသပ်မှုမျိုး မခံခဲ့ရသနည်း။ အချိန်မကျသေး၍ ဖြစ်သည်။ သူ့အသက် ခုနစ်ဆယ်အရွယ်တွင်မှ အဘယ်ကြောင့် ဘုရားသခင်က သူ့ကို စစ်ဆေးခဲ့သနည်း။ (ဘုရားသခင်၏အချိန် ကျရောက်လာ၍ ဖြစ်ပါသည်။) မှန်ပေ၏၊ အချိန်ကျရောက်လာ၍ ဖြစ်သည်။ သင်တို့အားလုံးသည်လည်း ယခုတွင် အသက် ခုနစ်ဆယ်အရွယ်ထိ စောင့်ဆိုင်းရန် လိုအပ်သလော။ (မလိုအပ်ပါ။) အဘယ်ကြောင့် မလိုအပ်သနည်း။ (ယခုတွင် ဘုရားနှုတ်ကပတ်တော်များကို ကျွန်ုပ်တို့သည် နားနှင့်ဆတ်ဆတ် နာယူနိုင်ကြ၍ ဖြစ်ပါသည်။ ဘုရားသခင်သည် သူ၏ ရည်ရွယ်ချက်များနှင့် သတ်မှတ်ချက်များကို ကျွန်ုပ်တို့အား အလွန်ရှင်းရှင်းလင်းလင်း အသေးစိတ် ရှင်းပြတော်မူပါ၏။) ထိုခေတ်ကာလ၏ အမှုနှင့် ဤခေတ်ကာလ၏ အမှုက ကွဲပြားခြားနား၏။ ထိုခေတ်ကာလတွင် ဘုရားသခင်သည် လူကို စကားမပြောခဲ့သကဲ့သို့ လူသည်လည်း သမ္မာတရားကို နားမလည်ခဲ့ပေ။ ဘုရားသခင်သည် ရိုးရှင်းသည့်၊ ကိုယ်စားပြုသဘောဆောင်သည့် အလုပ်တချို့ကိုသာ လုပ်ဆောင်ခဲ့သည်။ ဘုရားသခင်ကို ယုံကြည်သော သူတို့သည် ပရောဖက်များက ထပ်ဆင့်ပြောပြသည့် ဘုရားနှုတ်ကပတ်တော်များကိုသာ စောင့်ထိန်းခဲ့ကြပြီး ဘုရားသခင်ကို ကြောက်ရွံ့သော သူတို့သည် ဘုရား၏ ကောင်းချီးများကို ရရှိခဲ့ကြသည်။ ဘုရားသခင်ကို အမှန်တကယ် ယုံကြည်ခြင်း မရှိသူများကမူ နားဝေတိမ်တောင် ဖြစ်ခဲ့ကြသည်။ အလွန်ဆုံးအနေဖြင့် ၎င်းတို့သည် ယဇ်ပူဇော်မှုများကို စောင့်ထိန်းကာ ဆုတောင်းခဲ့ကြ၏။ ယင်းမှာ သိပ်မဆိုးခဲ့ပေ။ ထိုစဉ်အချိန်က ယောဘ၏ မိတ်ဆွေများလည်း ဘုရားသခင်ကို ယုံကြည်သူများ ဖြစ်သည် မဟုတ်လော။ ၎င်းတို့၏ ယုံကြည်မှုက ယောဘ၏ ယုံကြည်မှုထက် များစွာ ညံ့ဖျင်းခဲ့သည် မဟုတ်လော။ ၎င်းတို့နှင့် ယောဘသည် တစ်ခေတ်တည်းတွင် ရှိခဲ့ကြသော်လည်း ယောဘသည် ၎င်းတို့ထက် များစွာ သာ၍ အားကောင်းခဲ့သည် မဟုတ်လော။ (ဟုတ်ပါသည်။) အဘယ်ကြောင့် ထိုမျှ ကြီးမားသည့် ကွာခြားမှု ရှိခဲ့သနည်း။ (လူတို့၏ သဘာဝ၊ လူတို့၏ လိုက်စားမှုနှင့် သက်ဆိုင်ပါသည်။) မှန်ပေ၏၊ လူတို့၏ လိုက်စားမှုနှင့် သက်ဆိုင်ပေသည်။ ကိုယ်စိုက်သည့်အတိုင်း ကိုယ်ရိတ်ရ၏။ မည်သည့်အရာကိုမျှ သင်မစိုက်ပျိုးခဲ့ပါက အချိန်ကျလာသည့်အခါ ရိတ်သိမ်းမှု လုံးဝ ရှိလိမ့်မည် မဟုတ်။ နားဝေတိမ်တောင်ဖြစ်သော ထိုလူနည်းစုသည် မလိုက်စားခဲ့ကြချေ။ ၎င်းတို့သည် ယနေ့ခေတ် အသင်းတော်ထဲရှိ မယုံကြည်သူများနှင့် အတူတူပင် ဖြစ်သည်။ စည်းမျဉ်းစည်းကမ်းများကိုသာ စောင့်ထိန်းပြီး အရာခပ်သိမ်းတွင် စည်းမျဉ်းစည်းကမ်းများအား လိုက်နာရသည်ကို နှစ်သက်ကြသည်။ ၎င်းတို့သည် သမ္မာတရားကို နားမလည်ကြဘဲ ၎င်းတို့ အမြဲ မှန်ကန်ကြောင်း၊ အရာရာကို နားလည်ကြောင်း တွေးထင်ခဲ့ကြသည်။ ယောဘပေါ် စမ်းသပ်မှုများ ကျရောက်လာသည့်အခါ ၎င်းတို့က သူ့ကို “သင်အမြန် ဝန်ချသင့်သည်။ တွေ့သလော၊ ဘုရားသခင်၏ အပြစ်ဒဏ်ပေးခြင်း ရောက်လာလေပြီ” ဟု ပြောဆိုခဲ့ကြသည်။ အဆုံးတွင် ၎င်းတို့အပေါ် ဘုရားသခင်၏ သဘောထားမှာ အဘယ်အရာ ဖြစ်ခဲ့သနည်း။ ဘုရားသခင်က ဤသို့ ပြောခဲ့သည်။ “သင်တို့သည် ဤဇရာအိုအရွယ်ထိ အသက်ရှင်လာခဲ့သော်လည်း ငါ၏ လုပ်ရပ်များ သို့မဟုတ် လူတို့အပေါ်ထားသော ငါ၏ သဘောထားကိုဖြစ်စေ၊ ငါပြုမူဆောင်ရွက်သည့် ပုံစံကို ဖြစ်စေ ရှင်းလင်းစွာ မမြင်နိုင်ကြဘဲ ရှိနေ၏။ သင်တို့သည် ဧကန်အမှန်ပင် နားဝေတိမ်တောင်ဖြစ်သောသူများ ဖြစ်သည်။ ယောဘမူကား ရှင်းလင်းစွာ မြင်ပေ၏” ဟု ဖြစ်သည်။ ထို့ကြောင့် ဘုရားသခင်သည် ယောဘထံ ပေါ်ထွန်းခဲ့သော်လည်း ၎င်းတို့ထံ မပေါ်ထွန်းခဲ့ပေ။ ၎င်းတို့သည် ထိုက်တန်ခြင်း မရှိခဲ့ကြ။ ဘုရားသခင်ကို သိကျွမ်းဖို့ ၎င်းတို့ အားထုတ်လိုက်စားခြင်း မရှိခဲ့ကြသကဲ့သို့ ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့်ကို ရှောင်ခြင်းလည်း မရှိခဲ့ကြသောကြောင့် ၎င်းတို့ထံ ဘုရားသခင် မပေါ်ထွန်းခဲ့ပေ။

ယခုတွင် လူတိုင်းသည် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ကြဉ်သည့် လူတစ်ဦး ဖြစ်လာလိုကြသည်။ ထို့ကြောင့် ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းလမ်းသည် မည်သည့်အရာကို ဆိုလိုသနည်း။ ယင်း၌ ဘုရားသခင်ကို ကျိုးနွံနာခံဖို့ ကြိုးစားခြင်းနှင့် သူ့ကို လုံးလုံးလျားလျားနှင့် အပြည့်အဝ ကျိုးနွံနာခံခြင်းတို့ ပါဝင်သည်ဟု ဆိုနိုင်သည်။ ယင်း၌ လှည့်ဖြားခြင်း၊ ခုခံခြင်း၊ သို့မဟုတ် ပုန်ကန်ခြင်း အရိပ်လက္ခဏာတစ်ခုတလေမျှ မရှိဘဲ၊ ဘုရားသခင်ကို စစ်မှန်စွာ စိုးရွံ့ခြင်းနှင့် ကြောက်ရွံ့ခြင်းတို့ ပါဝင်သည်။ ယင်းသည် နှလုံးသား လုံးဝဖြူစင်ခြင်းနှင့် ဘုရားသခင်အပေါ် လုံးဝသစ္စာစောင့်သိကာ ကျိုးနွံနာခံခြင်းဖြစ်သည်။ ဤသစ္စာစောင့်သိခြင်းနှင့် ကျိုးနွံနာခံခြင်းတို့သည် အကြွင်းမဲ့ဖြစ်ရမည်၊ အထိုက်အလျောက် မဖြစ်ရ။ ယင်းသည် အချိန်အပေါ်ဖြစ်စေ၊ နေရာအပေါ်ဖြစ်စေ၊ တစ်ဦးတစ်ယောက် မည်မျှအိုမင်းသည်ဆိုသည့်အပေါ်ဖြစ်စေ မမူတည်ပေ။ ဤသည်မှာ ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းလမ်း ဖြစ်၏။ ထိုသို့သော လိုက်စားမှုဖြစ်စဉ်တွင်၊ သင်သည် ဘုရားသခင်ကို တဖြည်းဖြည်း သိလာလိမ့်မည်ဖြစ်ပြီး သူ၏လုပ်ဆောင်ချက်များကို တွေ့ကြုံရလိမ့်မည်။ သူ၏ဂရုစိုက်ခြင်းနှင့် ကွယ်ကာမှုတို့ကို သင်ခံစားရလိမ့်မည်၊ သူ၏တည်ရှိခြင်း အမှန်တရားကို သင်ခံစားရလိမ့်မည်ဖြစ်ပြီး သူ၏အချုပ်အခြာအာဏာကို ခံစားရလိမ့်မည်။ နောက်ဆုံးတွင် သင်သည် ဘုရားသခင်က အရာခပ်သိမ်းတွင် ရှိကြောင်းနှင့် သူသည် သင်၏နံဘေးတွင်ပင် ရှိကြောင်း သင်ခံစားရလိမ့်မည်။ သင်သည် ဤသဘောပေါက်ခြင်းမျိုး ရှိလိမ့်မည်။ သင်သည် ဘုရားသခင်ကို ကြောက်ရွံ့ခြင်းနှင့် မကောင်းမှု ရှောင်ကြဉ်ခြင်း လမ်းကို လိုက်လျှောက်ခြင်းမရှိပါက၊ ဤအရာများနှင့် သက်ဆိုင်သည့် အသိပညာကို မည်သည့်အခါတွင်မျှ သင်ရရှိလိမ့်မည်မဟုတ်။ လူတို့က “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိသည်။ ဘုရားသည် နေရာတိုင်းတွင် ရှိကာ အရာရာကို တတ်စွမ်းနိုင်သည်” ဟု ဆိုကြသည်။ သင်သည် ဤအရာကို သင်၏ စိတ်နှလုံးထဲတွင် လုံးဝ အသိအမှတ်ပြုသော်လည်း ဤအရာများကို မမြင်နိုင် သို့မဟုတ် မတွေ့ကြုံနိုင်သည်ဖြစ်ရာ ဘုရားသခင်ကို သင်မည်သို့ သိရှိလာနိုင်မည်နည်း။ ဘုရားသခင်ကို ယုံကြည်နေခဲ့သည့် ဤနှစ်ကာလများတစ်လျှောက်လုံးတွင် မည်သည့်အရာကို သင်လုပ်ဆောင်နေခဲ့သနည်း။ သင်သည် စုဝေးပွဲများကို မကြာခဏ တက်ရောက်ပြီး တရားဒေသနာများ မကြာမကြာ နားထောင်ကာ မိမိတာဝန်ကို အမြဲတစေ လုပ်ဆောင်သည်။ သုံးလေးလမ်းထက် မကလည်း ပြေးလွှားသွားလာခဲ့ပြီး ဧဝံဂေလိ ဖြန့်ဝေရာတွင် လူတချို့ကိုလည်း စည်းရုံးသိမ်းသွင်းနိုင်ခဲ့သည်။ သို့ဖြစ်လျက်နှင့် ဘုရားသခင်သည် အားလုံးအပေါ် အချုပ်အခြာအာဏာ ရှိကြောင်းကို သင်အဘယ်ကြောင့် နားမလည်သနည်း။ သင်သည် သမ္မာတရားကို နားလည်ခြင်း လုံးဝ မရှိပေတကား။ သင်သည် လုံးဝ မမြင်နိုင်ဘဲ ဖြစ်နေသလော။ ဤသည်မှာ မှန်သော လမ်းခရီး ဖြစ်ကြောင်းကို သင်ရှင်းလင်းစွာ သိရှိသော်လည်း သမ္မာတရားကို လိုက်စားခြင်း မရှိ။ သင်သည် စုဝေးပွဲများကို တက်ရောက်ကာ တရားဒေသနာများကို နားထောင်ပြီး အသင်းတော် အသက်တာကို အသက်ရှင်သော်လည်း သမ္မာတရားကို နားမလည်သကဲ့သို့ ပြောင်းလဲခြင်းလည်း လုံးဝ မရှိလေပြီ။ သင်သည် အလွန် သနားစဖွယ် ဖြစ်သည်တကား။ ဤသည်မှာ မယုံကြည်သူများ၏ အခြေအနေပင် ဖြစ်သည်။ ဘုရားအိမ်တော်နှင့် ၎င်းတို့ မသက်ဆိုင်သည့်အလား ဖြစ်နေ၏။ ဘုရားသခင်၏ အမြင်တွင် သင်သည် လူငှားလိုက်သူတစ်ဦး၊ အလုပ်လုပ်ပေးသူတစ်ဦး ဖြစ်သည်။ သင်ကမူ “ကျွန်ုပ်တာဝန်ကို ကျွန်ုပ်လုပ်ဆောင်နေသည်ပင်။ ဘုရားသခင်၊ ကိုယ်တော် ကျွန်ုပ်ကို အသိအမှတ်ပြုမှ ဖြစ်မည်” ဟု ပြောကောင်းပြောနိုင်၏။ ထိုအခါ ဘုရားသခင်က “ငါသည် သင်၏ စိတ်နှလုံးတွင် လုံးဝ မရှိသကဲ့သို့ မည်သည့်သမ္မာတရားကိုမျှ သင်လက်ခံခြင်းလည်း မရှိ။ သင်သည် မကောင်းမှုပြုသူတစ်ဦး ဖြစ်သည်။ ငါ့ထံမှ ဖယ်သွားလော့” ဟု ပြောပေမည်။ ဤသည်တို့မှာ ဘုရားသခင်၏ အတွင်းကျကျ အတွေးများ ဖြစ်သည်။ သင်သည် သမ္မာတရားကို မချစ်။ ဘုရားသခင်က သမ္မာတရား၊ လမ်းခရီး၊ အသက်ဖြစ်သည်ကို သင်နားမလည်။ သင့်ထံတွင် အတွေ့အကြုံကို အခြေခံသည့် အသိပညာလည်း မရှိ။ သင်ယုံကြည်သည့် ဘုရားသခင်သည် သမ္မာတရား၊ လမ်းခရီး၊ အသက်ဖြစ်ကြောင်း သက်သေခံရန် စစ်မှန်သည့် အတွေ့အကြုံတစ်ခုတလေကိုမျှ သင်မထုတ်နိုင်ပေ။ သို့ဖြစ်၍ ဘုရားသခင်၏ နှစ်သက်လက်ခံမှုကို သင်ရရှိနိုင်သလော။ ဘုရားသခင်ကို သင်သက်သေမခံနိုင်ပေ။ သင်သည် မိမိလုပ်ဆောင်လိုသည့် မည်သည့်အရာကိုမဆို လုပ်ဆောင်လျက် စာတန်ဆန်သော စိတ်သဘောထားအတိုင်း အသက်ရှင်နေဆဲဖြစ်သည်။ သင်နှင့် ဘာသာတရားမရှိသူတစ်ဦးကြားတွင် သိသာထင်ရှားသည့် ခြားနားမှု မရှိပေ။ သင်သည် မိမိတွင် ရှိသည့် တစ်ကိုယ်ကောင်းဆန်ပြီး စက်ဆုပ်ဖွယ် ကောင်းသော သဘောထားသေးသိမ်မှုလေးကိုပင် ပုန်ကန်နိုင်ခြင်းမရှိဘဲ ဖြစ်နေပြီး မိမိ၏ အယူအဆများနှင့် ပုန်ကန်မှုတို့ကို ဖြေရှင်းရန် အခက်တွေ့နေသည်။ သင့်အတွက် အခြေအနေများကို ဘုရားသခင် စီစဉ်ပေးသည့် အခါတိုင်းတွင် သင်သည် သင်ခန်းစာ မယူ။ နှစ်အတန်ကြာ တွေ့ကြုံပြီးသည့်နောက် သိသာထင်ရှားသည့် ရိတ်သိမ်းမှုလည်း မရှိ။ ထို့ကြောင့် သင်၏ ဖောက်ပြန်ပျက်စီးသော စိတ်သဘောထားက သန့်စင်ခံရရန် မဖြစ်နိုင်ချေ။ ဘုရားသခင်ကို အနှစ်နှစ်ဆယ်၊ အနှစ်သုံးဆယ် သို့မဟုတ် ထို့ထက်ပင် ကြာရှည်စွာ သင်ယုံကြည်ခဲ့သည်ဖြစ်စေ သင်၏ ပုန်ကန်မှု၊ အတိုက်အခံလုပ်မှု၊ ထို့ပြင် သင်၏ ဖောက်ပြန်ပျက်စီးသော စိတ်သဘောထားတို့က လုံးဝ ပြေလည်သွားခြင်း၊ သန့်စင်သွားခြင်း မရှိလျှင် သင်သည် လုံးဝ မပြောင်းလဲသေးသည့် ပုံစံမပျက်ရှိနေသော နတ်ဆိုးအိုပင် ဖြစ်သည်။ ဤသည်မှာ သင်သည် မယုံကြည်သူတစ်ဦးဖြစ်ပြီး အလွယ်တကူ ဖယ်ရှားရှင်းလင်းခြင်းခံရလိမ့်မည် ဖြစ်ကြောင်း သက်သေပြရန် လုံလောက်သည်။

လူတချို့သည် ဘုရားသခင်ကို နှစ်များစွာ ယုံကြည်ကြသည်။ တရားဒေသနာများစွာ နားထောင်ကြပြီး အယူဝါဒများစွာ နားလည်ကြသည်။ ထို့ကြောင့် စစ်မှန်သည့် လမ်းခရီးကို ၎င်းတို့ ရရှိထားကြောင်း၊ ဘုရားသခင်ကို ရရှိထားကြောင်း တွေးထင်ကြပြီး အသက်ကို ရရှိထားသည်ဟု တွေးထင်ကြသည်။ သို့ရာတွင် သာမန် ကိစ္စရပ်များ၌မူ ၎င်းတို့သည် ကျော်ကြားမှုနှင့် အကျိုးအမြတ်ရဖို့ ကြိုးပမ်းနေကြဆဲ ဖြစ်၏။ ၎င်းတို့သည် မိမိတို့၏ တစ်ကိုယ်ကောင်းဆန်ပြီး စက်ဆုပ်ဖွယ် အကျည်းတန်မှုကို လုံးဝ လှစ်ဟပြလျက် အခြားသူများကိုပင် နာကျင်စေကာ ဖယ်ကြဉ်ကြသည်။ အဘယ်ကြောင့် ၎င်းတို့သည် သမ္မာတရားကို လက်ခံနိုင်ခြင်း သို့မဟုတ် လက်တွေ့လုပ်ဆောင်နိုင်ခြင်း လုံးဝ မရှိရသနည်း။ ၎င်းတို့သည် အချို့သော စကားများနှင့် အယူဝါဒများကို မည်သို့ပြောဆိုရမည်ဆိုသည်ကိုသာ သိရှိကြ၏။ ထို့ပြင် အသက်ကို ၎င်းတို့ရရှိထားသည်ဟု တလွဲထင်ကြသည်။ ဤသည်မှာ လူ၏ သနားစဖွယ် အခြေအနေပင် ဖြစ်သည် မဟုတ်လော။ ၎င်းတို့သည် မိမိတို့ကိုယ်ပိုင် အကျိုးစီးပွားများကိုပင် ဘေးဖယ်ထားနိုင်ခြင်း မရှိကြသကဲ့သို့ ဤဆင်းရဲဒုက္ခ အနည်းငယ်လေးကိုလည်း မခံနိုင်ကြပေ။ သို့ဖြစ်လျှင် မည်သည့်အရာကို ၎င်းတို့ ခံစားနိုင်သနည်း။ အစမှ အဆုံးထိတိုင် ၎င်းတို့သည် မိမိတို့ကိုယ်ပိုင် အကျိုးစီးပွားများနှင့် တစ်ကိုယ်ကောင်းဆန်သော စိတ်ဆန္ဒများကို အခြားမည်သည့်အရာမဆိုထက် သာ၍ အရေးကြီးသည်ဟု မြင်ကြသည်။ ၎င်းတို့သည် ဘုရားသခင်ကို စတင် ယုံကြည်သည့် အချိန်တွင် ဤသို့ ဖြစ်ကြသည်။ လက်ရှိအချိန်ထိလည်း လုံးဝ ပြောင်းလဲခြင်း မရှိကြချေ။ သူတို့ကိုယ်သူတို့ ကောင်းမွန်သည်ဟု ထင်နေကြဆဲ ဖြစ်သည်။ ဤသည်မှာ အဘယ်ကြောင့်နည်း။ ၎င်းတို့သည် မိမိတို့တာဝန်များကို လက်ရှိအချိန်ထိ လုပ်ဆောင်ရင်း ဘုရားသခင်ကို နှစ်ပေါင်းများစွာ ယုံကြည်လာပြီးဖြစ်သည်ဟု တွေးထင်ကြသည်။ ၎င်းတို့အနေဖြင့် အတော်အတန် ဆင်းရဲဒုက္ခ ခံစားထားကြောင်းနှင့် ၎င်းတို့၏ ပံ့ပိုးမှုများက အရေးပါကြောင်း၊ ၎င်းတို့သည် အဘက်ဘက်တွင် အခြားသူများထက် သာလွန်ကြောင်း တွေးထင်ကြသည်။ အထူးသဖြင့် တရားဒေသနာ အများအပြားကို နှစ်ပေါင်းများစွာကြာ နားထောင်လာခဲ့ကြသည့် ဤလူများသည် သူများထက် မိမိသာလွန်မြင့်မြတ်သည်ဟူသည့် ခံစားချက် ရှိကြပြီး ဘုရားသခင်ကို ၎င်းတို့ ရရှိထားကြောင်း တလွဲတွေးထင်ကြသည်။ ၎င်းတို့ ကျိန်ဆိုသည့် ကတိသစ္စာများနှင့် ၎င်းတို့ ဖော်ပြသည့် စိတ်ပိုင်းဖြတ်မှုတို့သည် ဘုရားသခင်ကို ၎င်းတို့ ပထမဆုံး စတင်ယုံကြည်ခဲ့ချိန်နှင့် တစ်ထေရာတည်း တူညီနေ၏။ ၎င်းတို့၏ စိတ်ပိုင်းဖြတ်မှုဖြစ်စေ၊ ကျမ်းသစ္စာများဖြစ်စေ လုံးဝ ပြောင်းလဲသွားခြင်း မရှိသကဲ့သို့ ၎င်းတို့၏ စိတ်ထက်သန်မှု သို့မဟုတ် အလိုဆန္ဒသည်လည်း ပြောင်းလဲသွားခြင်း မရှိပေ။ ဘုရားသခင်အတွက် ၎င်းတို့ သုံးစွဲသည့် အားအင်သည် ကြီးမားဆဲ ဖြစ်သော်လည်း မပြောင်းလဲသေးသည့် အရာများလည်း ရှိနေ၏။ တစ်နည်းဆိုရလျှင် ၎င်းတို့၏ မာနထောင်လွှား၍ ပုန်ကန်တတ်ပြီး လှည့်ဖြားတတ်ကာ ခေါင်းမာသော စိတ်သဘောထားများက လုံးဝ မပြောင်းလဲသေးပေ။ ထို့ကြောင့် ဤနှစ်များတစ်လျှောက်လုံးတွင် ဤလူများသည် မည်သည့်အရာကို လုပ်ဆောင်နေခဲ့ကြသနည်းဟု ငါတွေးမိသည်။ ၎င်းတို့သည် မိမိတို့၏ ဘဝသက်တမ်း အများစုကို အသုံးချလျက် ဘုရားသခင်ကို ယုံကြည်ပြီး နေ့တိုင်း မိုးသောက်မှသည် နေဝင်ဆည်းဆာတိုင်အောင် မိမိတို့တာဝန်များကို လုပ်ဆောင်ကြသည်။ ထို့ကြောင့် ဘုရားသခင်နှင့် စစ်မှန်သော လမ်းခရီးတို့ကို ၎င်းတို့ရရှိထားသည်ဟု တွေးထင်ကြ၏။ ဤသည်မှာ အဖြစ်မှန် ဖြစ်သလော။ ၎င်းတို့၏ ထင်မြင်ခံစားချက်များကို ဘုရားသခင်က အတည်ပြုပေးထားပြီလော။ ဘုရားသခင်သည် မည်သည့်အရာကို မြင်လိုသနည်း။ ဤသည်မှာ တွေးဆထိုက်သည့် ကိစ္စတစ်ခု ဖြစ်သည် မဟုတ်လော။ မိမိကောင်းမွန်သည်ဟူသော လူတစ်ဦး၏ ခံစားချက်နှင့် ၎င်းတို့အပေါ် ဘုရားသခင် ရှုမြင်ပုံတို့အကြားတွင် သိသာထင်ရှားသည့် ကွဲလွဲမှုတစ်ခု ရှိပါက ပြဿနာ ရှိနေသူမှာ မည်သူဖြစ်သနည်း။ (လူဖြစ်ပါသည်။) ယင်းမှာ သေချာပေသည်။ အဘယ်ကြောင့်ဆိုသော် ဘုရားသခင်သည် မလွဲနိုင်သောကြောင့် ဖြစ်၏။ လူအပေါ် ဘုရားသခင် တောင်းဆိုသည့် စံနှုန်းသည် မည်သည့်အခါတွင်မျှ မပြောင်းလဲပေ။ ထိုအစား လူကသာ ထိုစံနှုန်းကို စဉ်ဆက်မပြတ် အဓိပ္ပာယ်ကောက်လွဲနေခြင်း၊ မိမိကို အကျိုးပြုသည့် နည်းနှင့်သာ စဉ်ဆက်မပြတ် နားလည်နေခြင်း ဖြစ်သည်။ လူတချို့က “ဤလူများသည် ဘုရားသခင်ကို ၎င်းတို့၏ ဘဝသက်တမ်း အများစုကြာ ယုံကြည်ကြပြီး ဖြစ်သည်။ ၎င်းတို့ကို ဘုရားသခင် မနှစ်သက်လက်မခံပါက အလွန် သနားဖွယ်ဖြစ်သည် မဟုတ်ပါလော” ဟု တွေးထင်ကြသည်။ ထိုသို့သော လူများကို သနားထိုက်၊ စာနာထိုက်သလော။ ၎င်းတို့ကို သနားထိုက်ခြင်း၊ စာနာထိုက်ခြင်းမရှိဟု ပြောပါက ၎င်းတို့အပေါ် အလွန်ရက်စက်ရာ မကျနေသလော။ ရက်စက်ရာ မကျပေ။ အဘယ်ကြောင့် ဤသို့ ငါပြောရသနည်း။ (အဘယ်ကြောင့်ဆိုသော် ဘုရားသခင်သည် လူတို့ကို အခွင့်အရေးများ အလုံအလောက် ပေးထားနှင့်ပြီးသား ဖြစ်သောကြောင့် ဖြစ်ပါသည်။ ၎င်းတို့၏ အဖြစ်က မည်သူမပြု မိမိမှုသာ ဖြစ်ပါ၏။) နားဝင်သိပ်မချိုသည့် စကားဖြင့် ပြောရလျှင် ထိုအရာနှင့် ၎င်းတို့ထိုက်တန်၍ ၎င်းတို့ကို မသနားထိုက်။ အခြားသူများအကြောင်း ငါပြောလျှင် သင်တို့အားလုံးက တွေးကြသည်မှာ “ဤအရာက သင်နှင့် ထိုက်တန်သည်။ သင်၏ အဖြစ်က မည်သူမပြု မိမိမှုသာ ဖြစ်သည်။ မည်သူကမျှ သင့်ကို ဘုရားနှုတ်ကပတ်တော်များ နားမထောင်ဖို့ တားဆီးခြင်း မရှိခဲ့။ ဘုရားသခင်က သင့်ကို အလိုမရှိသကဲ့သို့ ငါသည်လည်း သင့်ကို မစာနာ၊ မသနား။ ဤအရာက သင်နှင့် တန်၏” ဟု ဖြစ်သည်။ သို့ရာတွင် ဤအရာက သင်တို့ထံ ဖြစ်ပျက်လာလျှင် သင်တို့သည် ကိုယ့်အသိတရားကို စစ်ဆေးပြီး မိမိတို့ကိုယ်ကို ပြန်လည် ဆန်းစစ်ကြမည်လော။ မည်သည့်အရာကို သင်တို့ စဉ်းစားသင့်သနည်း။ ဖန်ဆင်းခံတစ်ဦး ဖြစ်သင့်ဖြစ်ထိုက်သည့် အခန်းကဏ္ဍတွင် ဖန်ဆင်းခံတစ်ဦး ရှိသင့်သည့် အတွေးများနှင့် သဘောထားတို့ဖြင့် အသိစိတ်ရှိရှိ အသိတရားရှိရှိ မည်သို့ အကျိုးသင့် အကြောင်းသင့် စဉ်းစားသင့်သနည်း။ ဘုရားသခင်နှင့် လူထံ တတ်နိုင်သမျှ ယုတ္တိအတန်ဆုံးနှင့် အမျှတဆုံး ရှင်းလင်းချက်ကို ပေးရန်အလို့ငှာ သင့်အနေဖြင့် မည်သို့စဉ်းစားကာ ပြုမူဆောင်ရွက်သင့်သနည်း။ (ဘုရားသခင်၊ ကျွန်ုပ်၏ ကိုယ်ပိုင် ခံစားချက်များအကြောင်းကို အနည်းငယ် ကျွန်ုပ်ပြောလိုပါသည်။ ကျွန်ုပ်သည် ဘုရားသခင်ကို နှစ်များစွာ ယုံကြည်လာခဲ့သော်လည်း သမ္မာတရား မရရှိသေးဟု ထင်ပါ၏။ ဤသည်မှာ ဘုရားသခင်က အမှားတစ်စုံတစ်ရာကို လုပ်ဆောင်ခဲ့သောကြောင့် မဟုတ်သကဲ့သို့ ဘုရားသခင်၏ အမှုတော်များက ရလဒ်များ မရရှိခြင်းကြောင့်လည်း မဟုတ်ဘဲ သမ္မာတရားကို ကျွန်ုပ် မလိုက်စားခဲ့သောကြောင့် ဖြစ်ပါသည်။ သခင်ယေရှု သုံးပြခဲ့သည့် ဤဥပမာကို ကျွန်ုပ်တွေးမိပါ၏။ စပျစ်ဥယျာဉ်ထဲ စေားစီးစွာ အလုပ်ဝင်လာသူများနှင့် နောက်ကျမှ အလုပ်ဝင်လာသူများ၏ လုပ်အားခများက အတူတူပင် ဖြစ်သည်ဟု ဆိုပါသည်။ ဘုရားသခင်၏ အမှုတော်ကို စောစီးစွာ လက်ခံသူများနှင့် ဘုရားသခင်၏ အမှုတော်ကို နောက်ကျမှ လက်ခံသူများအားလုံးကို သူပေးသည့်အရာတွင် ဘုရားသခင်သည် အလွန့်အလွန် မျှတပြီး အကျိုးသင့်အကြောင်းသင့် ရှိပါသည်။ လူတစ်ဦးသည် သမ္မာတရားကို မလိုက်စားသကဲ့သို့ အဆုံးတွင် လူတို့အပေါ် ဘုရားသခင် ပေးသနားသည့် သမ္မာတရားများကိုလည်း မရရှိလျှင် ဤသည်မှာ ဘုရားက ထိုသူအား အချိန်လုံလုံလောက်လောက် မပေးခဲ့သောကြောင့် မဟုတ်ဘဲ ထိုသူက သမ္မာတရားကို တန်ဖိုးထားခြင်း သို့မဟုတ် လက်ခံခြင်း မရှိသောကြောင့်သာ ဖြစ်ပါသည်။ ထိုသူသည် သူ့အား ဘုရားသခင် ပေးထားသည့် အခွင့်အရေးများကို တစ်ခုပြီးတစ်ခု လက်လွှတ်ကာ ဆုံးရှုံးပါသည်။ လူတချို့ကမူ ဘုရားသခင်ကို ယုံကြည်လာသည်မှာ အချိန်တိုတိုလေးသာ ရှိသေးသော်လည်း သမ္မာတရားကို လက်ခံပြီး လိုက်စားနိုင်ကြပါသည်။ ဘုရားနှုတ်ကပတ်တော်များ၏ တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်းတို့ကို နှစ်အတန်ကြာ ကြုံတွေ့ပြီးနောက်တွင် ပြောင်းလဲမှုတချို့ကို ၎င်းတို့ရရှိကာ ကယ်တင်ခံရနိုင်ကြပါသည်။ ဘုရားသခင် လုပ်ဆောင်ထားသည့် ဤအရာအားလုံး ဖြောင့်မတ်ပါ၏။ ဤသည်တို့မှာ ဘုရားသခင်၏ မိတ်သဟာယပြုချက်ကို နားထောင်ပြီးသည့်နောက် ပေါ်လာသည့် ကျွန်ုပ်၏ ခံစားချက်တချို့ ဖြစ်ပါသည်။) အလွန် ကောင်းသည်။ ပထမဦးစွာ ဤကိစ္စရပ်ကို လူသားရှုထောင့်အမြင်မှ ကိုင်တွယ်ဖြေရှင်းကြစို့။ ဘုရားသခင်သည် လူသားမျိုးနွယ်ကို ကယ်တင်ရန် လူ့ဇာတိမခံယူခဲ့ပါက ဘုရားသခင်ကို ယုံကြည်သူ အားလုံးသည် မည်သည့်အခြေအနေတွင် ရှိနေကြမည်နည်း။ ၎င်းတို့သည် စာတန်၏ တန်ခိုးအောက်တွင်၊ ဆိုးယုတ်မှု ရေစီးကြောင်းများထဲတွင်၊ ဖောက်ပြန်ပျက်စီးသော လူသားမျိုးနွယ်ကြားတွင် လုံးဝ အသက်ရှင်နေကြမည် ဖြစ်သည်။ ဖောက်ပြန်ပျက်စီးသော လူသားမျိုးနွယ်ကြား အသက်ရှင်ခြင်းသည် နတ်ဆိုးများ၏ အကျဉ်းထောင်တွင် အသက်ရှင်ခြင်း သို့မဟုတ် မကောင်းဆိုးဝါးများ၏ သားရဲတွင်းထဲ အသက်ရှင်ခြင်း သို့မဟုတ် အရောင်ဆိုးသည့် စည်ကြီးထဲတွင် အသက်ရှင်ခြင်းနှင့် တူညီသည်။ တစ်စုံတစ်ဦးသည် ဘုရားသခင်ကို မယုံကြည်ပါက မကောင်းသည့်အရာများ သို့မဟုတ် မကောင်းမှုကို လုပ်ဆောင်ရင်း မိမိ လိုအင်ဆန္ဒရှိသည့် မည်သည့်အရာကိုမဆို အလွန် လွယ်လွယ်ကူကူ လုပ်ဆောင်ကြလိမ့်မည် ဖြစ်သည်။ သူ၏ ဖောက်ပြန်ပျက်စီးခြင်းသည် တိုး၍ နက်ရှိုင်းလာကာ သူသည်လည်း တိုး၍ တိုး၍ ဆိုးယုတ်လာသည်၊ တိုး၍ တိုး၍ ယုတ္တိမတန် ဖြစ်လာသည်။ ဤသို့ဖြင့် အဆုံးတွင် ရှင်သန်နေသည့် မကောင်းဆိုးဝါးများ ဖြစ်လာတော့၏။ သူ၏ စကားများနှင့် လုပ်ဆောင်ချက်များအရ သူသည် လူသားဖြစ်ပုံရသော်လည်း သူ၏ စိတ်နေစိတ်ထားနှင့် စိတ်သဘောထားတစ်ခုလုံးကမူ ရှင်သန်နေသော မကောင်းဆိုးဝါးတစ်ဦး၏ စိတ်နေစိတ်ထား၊ စိတ်သဘောထားတို့နှင့် တူလာနှင့်ပြီး ဖြစ်သည်။ ထိုသို့သော လူများ၏ အဆုံးသတ်မှာ အဘယ်နည်း။ စာတန်ကဲ့သို့ တူညီသည့် အဆုံးသတ်ကို ၎င်းတို့ကြုံရသည် မဟုတ်လော။ (ဟုတ်ပါသည်။) ၎င်းတို့သည် စာတန်၏ ဖမ်းဆီးခေါ်ဆောင်သွားခြင်း လုံးဝ ခံထားရသည်။ စာတန်၏ အဖော်များ ဖြစ်ကြ၍ စာတန်၏ ကြံရာပါများနှင့် လက်ပါးစေများ ဖြစ်လာကြပြီးဖြစ်ကာ စာတန်တမျှပင် ဘုရားသခင်ကို အတိုက်အခံလုပ်ကြလေသည်။ ထိုသို့ဖြင့် ၎င်းတို့တွင် လူးသာလွန့်သာ အနေအထား မရှိတော့ဘဲ အဆုံး၌ ၎င်းတို့၏ အဆုံးသတ်မှာ အပြစ်ဒဏ်ပေးခံရပြီး ဖျက်ဆီးခံရရန် ဖြစ်သွားသည်။ ဤသည်မှာ လူသားများနှင့် စပ်လျဉ်း၍ ပြောဆိုခြင်းဖြစ်သည်။ သင်သည် ဘုရားသခင်ကို မယုံကြည်လျှင် ဘုရားသခင်က သင့်ကို ကယ်တင်လိမ့်မည် မဟုတ်။ သင့်အနေဖြင့် ဤလောကတွင် အလွန် လွတ်လပ်ကောင်း လွတ်လပ်လိမ့်မည်။ သင်ဆန္ဒရှိသည့် မည်သည့်အရာကိုမဆို လုပ်ဆောင်နိုင်ခြင်း ရှိကောင်းရှိလိမ့်မည်။ သင့်စိတ်ကြိုက် ပြုမူဆောင်ရွက်နိုင်ခြင်း ရှိကောင်းရှိလိမ့်မည်။ အသိစိတ်နှင့် အသိတရား၏ ချုပ်ထိန်းမှုကို ခံယူဖို့ မလိုအပ်သကဲ့သို့ ပြုပြင်ခြင်းနှင့် ပဲ့ပြင်ဆုံးမခြင်းတို့ကို လက်ခံရန် မဆိုထားနှင့်၊ သမ္မာတရားကိုပင် လက်ခံရန် သို့မဟုတ် လက်တွေ့လုပ်ဆောင်ရန်လည်း မလိုအပ်ဘဲ ရှိကောင်းရှိလိမ့်မည်။ သင်သည် သင်၏ ကိုယ်ပိုင် ကြိုက်နှစ်သက်မှုများအတိုင်းသာ အသက်ရှင်ပြီး လောက၏ ခေတ်ရေစီးကြောင်းများနောက် လိုက်ခြင်းဖြင့် အသက်ရှင်သည်မှာ အသိစိတ် မရှိတော့လောက်အောင်၊ အသိတရားအပေါ် သိမြင်မှု မရှိတော့လောက်အောင် လုံးဝ ပြောင်းလဲသွားသည်အထိပင် ဖြစ်သည်။ သင်သည် ရှင်သန်နေသည့် မကောင်းဆိုးဝါးတစ်ဦး၊ ရှင်သန်နေသည့် စာတန်၊ ရှင်သန်နေသည့် နတ်ဆိုးတစ်ဦးအဖြစ်သို့ အတွင်းရော အပြင်ပါ အကြွင်းမဲ့ လုံးဝ ဆုတ်ယုတ်သွားပေသည်။ သင့်အနေဖြင့် ဟန်ဆောင်နေရန် သို့မဟုတ် ဖုံးကွယ်နေရန် မလိုအပ်။ သင်သည် စာတန်စစ်စစ်၊ နတ်ဆိုးတစ်ဦး ဖြစ်သည်။ ဤသည်မှာ ဘာသာတရားမရှိသူများက စာတန်၏ တန်ခိုးအောက်တွင် အသက်ရှင်ခြင်း၏ ရလဒ်ဖြစ်ပြီး အဆုံးတွင် ထိုသူတို့သည် ကပ်ဘေးများ၏ ဖျက်ဆီးခြင်းခံရမည် ဖြစ်သည်။ တစ်စုံတစ်ဦးက ဘုရားသခင်ကို ယုံကြည်သော်လည်း သမ္မာတရားကို လက်ခံနိုင်ခြင်း လုံးဝ မရှိသည့်အပြင် မိမိကိုယ်ကို သိရှိနိုင်ခြင်းလည်း လုံးဝ မရှိသကဲ့သို့ အမှန်တကယ် နောင်တရခြင်းလည်း မရှိဟု ဆိုပါစို့။ ထိုသူသည် ဘုရားသခင်ကို နှစ်များစွာ ယုံကြည်လာခဲ့သော်လည်း၊ လုံးဝ ပြောင်းလဲခြင်း မရှိ။ သူ၏ အသိတရားနှင့် အသိစိတ်တို့ကလည်း ပြန်ကောင်းလာခြင်း မရှိသကဲ့သို့ သူ၏ ဘဝလမ်းစဉ်သည်လည်း ဘာသာတရားမရှိသူတစ်ဦး၏ ဘဝလမ်းစဉ်နှင့် အတူတူပင် ဖြစ်နေသည် ဆိုပါစို့။ ဘုရားသခင်က လူတို့ကို မည်သို့တရားစီရင်ကာ ပြစ်တင်ဆုံးမသည်ဖြစ်စေ၊ ဘုရားအိမ်တော်က သမ္မာတရားကို မည်သို့မိတ်သဟာယပြုသည်ဖြစ်စေ သူသည် လုံးဝ အာရုံမစိုက်ဟု ဆိုပါစို့။ ထိုသို့သော လူများသည် မယုံကြည်သူများ၊ ဘုရားအိမ်တော်ထဲသို့ ထိုးဖောက်ဝင်ရောက်လာသည့် ဆိုးယုတ်သောသူများ ဖြစ်ကြသည်။ သမ္မာတရားနှင့် ကယ်တင်ခြင်း ရရှိရန် အခွင့်အရေးများစွာကို ဘုရားသခင် ပေးထားပြီးဖြစ်၏။ လူတို့ကမူ ဘုရားသခင်၏ ရည်ရွယ်ချက်များကို မည်သို့မျှ အာရုံစိုက်ခြင်း မရှိဘဲ နှစ်များစွာ ယုံကြည်ကြသည်။ ၎င်းတို့သည် စားလိုက်၊ သောက်လိုက်၊ ပျော်မြူးလိုက်နှင့် ပုံမှန်အတိုင်းပင် ဇာတိပကတိ ပျော်ရွှင်မှုများကို လိုက်စားကြဆဲဖြစ်သည်။ ၎င်းတို့တွင် အသိတရားမရှိ၊ လူ့သဘာဝ၏ အပြုသဘောဆောင်သော အရိပ်လက္ခဏာများ မရှိပေ။ ၎င်းတို့သည် ကယ်တင်ခံရနိုင်သည့် အဆင့်၊ ပြန်လှည့်၍ ရနိုင်သည့် အဆင့်ကို ကျော်လွန်သွားကြပြီး ဖြစ်သည်။ ဘုရားသခင်သည် ၎င်းတို့အပေါ် လက်လျှော့လိုက်ပြီး ၎င်းတို့ကို မကယ်တင်ပေ။ ၎င်းတို့၏ အဆုံးသတ်ကိုမူ ပြောနေရန်ပင် မလို။ ဤအချိန်တွင် ၎င်းတို့၏ ဘုရားသခင်ကို ယုံကြည်သည့် ဘဝသည် အဆုံးသတ်သွားသည်။ ၎င်းတို့၏ ဘုရားသခင်ကို ယုံကြည်ခြင်း ဖြစ်စဉ် ပြီးစီးသွားသည်။ ၎င်းတို့၏ အဆုံးသတ်ကို သတ်မှတ်ထားပြီးဖြစ်၏။ ဤသည်မှာ ၎င်းတို့၏ အဆုံးသတ်ဖြစ်သည်။ တစ်စုံတစ်ဦး၌ ဤအဆုံးသတ် ရှိသည့်အခါ သူ၏ စိတ်နှလုံးတွင် မည်သည့်ခံစားချက်များ ရှိနေမည်နည်း။ ထိုသူတို့၏ စိတ်နှလုံးက အနည်းငယ် နာကျင်ဆို့နင့်နေမည်။ ၎င်းတို့သည် အမှန်တကယ် စိတ်ကယောက်ကယက် ဖြစ်ကာ ဝမ်းနည်းနေမည်။ လုံးဝ ဒုက္ခရောက်ကာ လုံးဝ ကူကယ်ရာမဲ့ ဖြစ်နေလျက် နောက်ဆုံး ကောက်ရိုးတစ်မျှင်ကို ဖမ်းဆွဲနိုင်ခြင်း မရှိဘဲ အကန့်အသတ်မဲ့ သမုဒ္ဒရာထဲ ရောက်နေသည့်အလား ၎င်းတို့ကို ဘုရားသခင်က စွန့်ပစ်သွားပြီဟု ခံစားနေမည်ဖြစ်သည်။ သင်သည် ထိုအဆင့်ထိ မကျဆင်းသေးချိန်တွင် ထိုဝေဒနာမျိုးကို မခံစားနိုင်ချေ။ သို့သော် ထိုအခြေအနေကို ရောက်သွားသည်နှင့် တစ်ပြိုင်နက် လှည့်ပြန်၍ မရနိုင်တော့ပေ။ ဘုရားသခင်က လူတို့ကို ကယ်တင်လိမ့်မည် မဟုတ်သည့် ဤအခြေအနေတွင် ဤသည်မှာ အဆိုပါ ကံကြမ္မာမျိုးဆီသို့၊ ထို့ပြင် အဆိုပါ အဆုံးသတ်မျိုးဆီသို့ နောက်ဆုံး၌ လူတို့ လျှောက်လှမ်းကြပုံ ဖြစ်သည်။ သို့သော် လူတို့တွင် ဤကံကြမ္မာမျိုး၊ ဤအဆုံးသတ်မျိုး ရှိခြင်းသည် ဘုရားသခင်အတွက် ဆုံးရှုံးမှုတစ်စုံတစ်ရာ ဖြစ်သလော။ ဘုရားဖန်ဆင်းခဲ့သည့် လူတို့သည် စာတန်၏ ဖောက်ပြန်ပျက်စီးစေခြင်းကို ခံရလျှင်၊ ဘုရား၏ ကယ်တင်ခြင်းကို လက်ခံခြင်း လုံးဝ မရှိဘဲ ပျက်စီးခြင်းလမ်းဆီသို့ လျှောက်လှမ်းလျှင် ဘုရားသခင်အတွက် ဆုံးရှုံးမှုတစ်စုံတစ်ရာ ဖြစ်သလော။ လုံးဝ မဖြစ်ပေ။ သူ၏ ဖန်ဆင်းခံများထဲမှ တစ်ဦးတစ်ယောက် ဖျက်ဆီးခြင်း ခံရသောကြောင့် ဘုရားသခင်သည် ဘုရားဖြစ်ခြင်းမှ ရပ်တန့်သွားမည်လော။ ဘုရားသခင်ဟူသည့် သူ၏ ကိုယ်ပိုင်လက္ခဏာနှင့် အဆင့်အတန်း၊ ဘုရားသခင်ဟူသည့် သူ၏ အနှစ်သာရကို ဆုံးရှုံးသွားမည်လော။ ဤအရာက အရာခပ်သိမ်းအပေါ် သူအချုပ်အခြာအာဏာ ရှိသည်ဟူသည့် အချက်ကို ပြောင်းလဲစေမည်လော။ (ပြောင်းလဲစေမည် မဟုတ်ပါ။) ပြောင်းလဲစေမည်မဟုတ်။ ဤသည်မှာ မည်သည့်အရာကို ဆိုလိုသနည်း။ လူတို့က ဘုရားသခင်၏ အမှုတော်ကို လက်ခံသည်ဖြစ်စေ၊ လက်မခံသည်ဖြစ်စေ၊ ကယ်တင်ခြင်းကို ၎င်းတို့ရရှိနိုင်သည်ဖြစ်စေ၊ မရရှိနိုင်သည်ဖြစ်စေ ဘုရားသခင်အတွက် ဆုံးရှုံးမှု မဖြစ်ကြောင်းပင်။ ဤသည်မှာ အမှုအရာများနှင့်ဆိုင်သည့် သွင်ပြင်လက္ခဏာတစ်ခု ဖြစ်သည်။ လူတို့သည် ဘုရားသခင်ကို မယုံကြည်သကဲ့သို့ ဘုရားသည်လည်း လူတို့ကို ကယ်တင်ရန် အမှုမပြုလျှင်ပင် မည်သည့်အရာကိုမျှ ဘုရားသခင် ဆုံးရှုံးခြင်း လုံးဝ မရှိ။ စာတန်က စာတန်ဖြစ်နေဆဲ၊ ဘုရားသခင်က ဘုရားသခင်ဖြစ်နေဆဲပင်။ အရာခပ်သိမ်းအပေါ် အချုပ်အခြာအာဏာ စွဲကိုင်သောသူသည် ဘုရားသခင်ဖြစ်နေဆဲ ဖြစ်သည်။ ဘုရားသခင်သည် အရာခပ်သိမ်းကို ဖန်ဆင်းထားသူ ဖြစ်နေဆဲ ဖြစ်ကာ သူသည် အရာခပ်သိမ်းကို စီမံအုပ်ချုပ်သောသူ ဖြစ်နေဆဲ ဖြစ်သည်။ လူသားမျိုးနွယ်၏ ကံကြမ္မာ၊ စာတန်၏ ကံကြမ္မာ၊ အရာခပ်သိမ်း၏ ကံကြမ္မာတို့ကို ဘုရားလက်ထဲတွင် စွဲကိုင်ထား၏။ ဘုရားသခင်၏ အဆင့်အတန်း၊ ဘုရားသခင်၏ အတုမရှိမှု၊ ဘုရားသခင်၏ စိတ်သဘောထား၊ ဘုရားသခင်၏ အနှစ်သာရတို့က ပြောင်းလဲခြင်း မရှိနိုင်ပေ။ ဘုရားသခင်၏ သန့်ရှင်းခြင်းသည်လည်း ညစ်နွမ်းစေခြင်း ခံရလိမ့်မည် မဟုတ်သကဲ့သို့ သူ၏ အမှုသည်လည်း နစ်နာဆုံးရှုံးမှု ခံစားရလိမ့်မည် မဟုတ်။ ဘုရားသခင်သည် ဘုရားသခင်ဖြစ်နေဆဲ ဖြစ်သည်။ ဤအရာက လူတို့အား အချက်တစ်ချက်ကို နားလည်စေသည်။ လူသားမျိုးနွယ်သည် မည်မျှများပြားလာသည်ဖြစ်စေ ဘုရားသခင်၏ အမြင်တွင် ကိန်းဂဏန်းတစ်ခုသာ ဖြစ်သည်။ မည်သည့်အင်အားစုမျိုးနှင့်မျှ ညီမျှခြင်းမရှိဘဲ ဘုရားသခင်အတွက် မည်သည့်ခြိမ်းခြောက်မှုမျှလည်း မဖြစ်ပေါ်စေပေ။ မည်သည့်လမ်းကြောင်းကို လူသားမျိုးနွယ် လိုက်လျှောက်သည်ဖြစ်စေ ၎င်းတို့ကို ဘုရားသခင်၏ လက်တော်ထဲတွင် ထိန်းသိမ်းထားသည်။ မည်သည့်အဆုံးသတ်ကို လူသားမျိုးနွယ် ရင်ဆိုင်ရသည်ဖြစ်စေ၊ ဘုရားသခင်ကို ၎င်းတို့ ယုံကြည်ခြင်း ရှိသည်ဖြစ်စေ၊ မရှိသည်ဖြစ်စေ၊ ဘုရားသခင်၏ တည်ရှိခြင်း သို့မဟုတ် အချုပ်အခြာအာဏာကို ၎င်းတို့ အသိအမှတ်ပြုခြင်း ရှိသည်ဖြစ်စေ၊ မရှိသည်ဖြစ်စေ ထိုအရာတစ်ခုကမျှ ဘုရားသခင်၏ ရှိရင်းစွဲ ပင်ကိုလက္ခဏာ သို့မဟုတ် အဆင့်အတန်းအပေါ် အကျိုးမသက်ရောက်နိုင်သကဲ့သို့ ဘုရားသခင်၏ အနှစ်သာရအပေါ်လည်း အကျိုးမသက်ရောက်နိုင်ပေ။ ဤသည်မှာ မည်သူမျှ ပြောင်းလဲမရနိုင်သည့် အမှန်တရားတစ်ခု ဖြစ်သည်။ သို့ရာတွင် လူတို့အနေဖြင့် ရှင်းလင်းစွာ နားမလည်သေးဘဲ သို့မဟုတ် မတွေ့ကြုံရသေးဘဲ ဖြစ်နေနိုင်သည့် တစ်စုံတစ်ရာ ရှိသည်။ လူသားမျိုးနွယ်ထဲမှ တစ်ဦးတလေသည် ဘုရားသခင်၏ စွန့်ပစ်ခြင်း ခံရပြီး ဘုရားက ထိုသူကို ကယ်လည်း မကယ်တင်လျှင် သူ၏ နောက်ဆုံး အဆုံးသတ်သည် ပျက်စီးခြင်းဖြစ်လိမ့်မည် ဖြစ်သည်။ ယင်းမှာ ပြန်ပြင်၍ မရပေ။ စကြဝဠာတစ်ခုလုံးနှင့် အရာခပ်သိမ်းတွင် ၎င်းတို့ မည်မျှကြီးမားသည်ဖြစ်စေ၊ ဂြိုဟ်မည်မျှ ရှိသည်ဖြစ်စေ၊ သက်ရှိမည်မျှ ရှိသည်ဖြစ်စေ ဤအရာများက ဘုရားသခင်၏ ဖြစ်တည်မှု အမှန်တရားကို မပြောင်းလဲနိုင်ပေ။ ထို့ပြင် စကြဝဠာနှင့် အရာခပ်သိမ်းတို့၏ ကံကြမ္မာကို တစ်ပါးတည်းသော အရှင်၏ လက်တော်ထဲတွင်သာ ထိန်းသိမ်းထားသည်။ သက်ရှိဇီဝရုပ်မှသည် ကြယ်ထိတိုင်အောင် မည်သည့်အရာကမျှ ဘုရားသခင်၏ ဖြစ်တည်မှုအပေါ် အကျိုးမသက်ရောက်နိုင်သကဲ့သို့ ဘုရားသခင်၏ အချုပ်အခြာအာဏာအပေါ်လည်း အကျိုးမသက်ရောက်နိုင်ပေ။ ဘုရားသခင်တွင် ရှိသည့် စိတ်ကူးတစ်စုံတစ်ရာကို တစ်ခုခုက ထိန်းချုပ်နိုင်ဖို့ ဆိုသည်မှာမူ ဝေလာဝေးပင်။ ဤသည်မှာ အမှန်တရား ဖြစ်သည်။ လူတချို့က “သင့်ကို ကျွန်ုပ်မယုံကြည်ပါ။ ထို့ကြောင့် သင်သည် ဘုရားသခင်မဟုတ်”၊ “သင့်ကို ယုံကြည်ကြသည့် လူများမှာ သိပ်မများလှသောကြောင့် သင်သည် ဘုရားသခင် မဟုတ်” ဟု ထင်မြင်ယူဆကြသည်။ ဤသည်မှာ ယုတ္တိရှိသည့် ပြောစကား ဟုတ်သလော။ (မဟုတ်ပါ။) အခြားသူတချို့က “ကျွန်ုပ်တို့သာ ကိုယ်တော့်ကို ယုံကြည်ကြသောကြောင့် အရာခပ်သိမ်းနှင့် လူသားမျိုးနွယ်ကို အချုပ်အခြာအာဏာ စွဲကိုင်သည့် ကိုယ်တော်၏ တန်ခိုးသည် ဤမျှသာ ကြီးမြတ်သည်၊ ဤမျှထိသာ ဖြန့်ကြက်သည်” ဟု ပြောကြသည်။ ဤသည်မှာ မှန်သလော။ (မမှန်ပါ။) ထိုသို့သော အမြင်များရှိသည့် လူတို့သည် အလွန် မသိနားမလည်ကြ၊ အလွန် မိုက်မဲကြပေသည်။

ဘုရားသခင်သည် လူတို့ကို မကယ်တင်လျှင် လူသားမျိုးနွယ်သည် ပျက်စီးခြင်းဆီသို့ ဦးတည်မည် ဖြစ်သော်လည်း ဘုရားသခင်၏ အနှစ်သာရကို မဆိုထားနှင့်၊ ဘုရားသခင်၏ ကိုယ်ပိုင်လက္ခဏာနှင့် အဆင့်အတန်းအပေါ်ပင် အကျိုးသက်ရောက်မှု လုံးဝ ရှိမည် မဟုတ်ကြောင်းကို ငါယခုတင် မိတ်သဟာယပြုခဲ့သည်။ ဤအချက်ကို သင်တို့ ရှင်းလင်းစွာ မြင်ကြသည်၊ ဟုတ်သလော။ (ဟုတ်ပါသည်။) လူသားမျိုးနွယ်က သမ္မာတရားကို လက်ခံခြင်း ရှိသည်ဖြစ်စေ၊ မရှိသည်ဖြစ်စေ သို့မဟုတ် ကယ်တင်ခြင်းကို ရရှိနိုင်သည်ဖြစ်စေ၊ မရရှိနိုင်သည်ဖြစ်စေ ဘုရားသခင်ကား ဘုရားသခင် ဖြစ်နေဆဲပင်။ သူ၏ အဆင့်အတန်း၊ ကိုယ်ပိုင်လက္ခဏာ၊ အနှစ်သာရတို့သည် ပြောင်းလဲလိမ့်မည် မဟုတ်။ သို့ရာတွင် လူသားမျိုးနွယ်၏ ကံကြမ္မာနှင့် ပတ်သက်၍မူ အလွန်ပြောင်းလဲတတ်ခြင်း ရှိသည်။ ထိုပြောင်းလဲတတ်ခြင်းကို မည်သူထိန်းချုပ်သနည်း။ လူတို့ကိုယ်တိုင် ဖြစ်သလော။ နိုင်ငံတစ်နိုင်ငံလော။ အုပ်စိုးသူတစ်ဦးလော။ အင်အားတစ်စုလော။ မဟုတ်ပေ။ သင်၏ ကံကြမ္မာနှင့် လူသားမျိုးနွယ်၏ ကံကြမ္မာကို ကြီးကြပ်သူမှာ ဘုရားသခင် ဖြစ်သည်။ အားလုံး သူ၏ လက်ထဲတွင် ရှိသည်။ ထို့ကြောင့် ဤအချက်ကို သင်ရှင်းလင်းစွာ မြင်ရမည်။ လူသားမျိုးနွယ်ကို ကယ်တင်ခြင်းနှင့် သင့်ကို ကယ်တင်ခြင်းအားဖြင့် ဘုရားသခင်သည် သင့်ကို ကျေးဇူးတော်ပြနေခြင်း ဖြစ်သည်။ ထိုအရာမှာ ကြီးမားသော ကယ်တင်ခြင်းဖြစ်သည်။ ကျေးဇူးတော်များထဲမှ အကြီးမြတ်ဆုံး ဖြစ်သည်။ ကျေးဇူးတော်များထဲမှ အကြီးမြတ်ဆုံးဟု အဘယ်ကြောင့် ငါဆိုရသနည်း။ အဘယ်ကြောင့်ဆိုသော် လူသားမျိုးနွယ်ကို ဘုရားသခင်၏ ကယ်တင်ခြင်းသည် ရှောင်လွှဲ၍ မရသော ဥပဒေတစ်ခု မဟုတ်သကဲ့သို့ ရှောင်မရသည့် ခေတ်ရေစီးကြောင်းတစ်ခုလည်း မဟုတ်၊ လိုအပ်ချက်တစ်ခုလည်း မဟုတ်ပေ။ ဘုရားသခင်က ထိုအရာကို လုပ်ဆောင်ရန် လွတ်လပ်စွာ ရွေးချယ်ခြင်း ဖြစ်သည်။ ဘုရားသခင်က သင့်ကို မကယ်တင်ခဲ့လျှင် အဆင်ပြေမည်လော။ ဧကန်မုချ သူသည် သင့်ကို မကယ်တင်ဘဲ နေ၍ရသည် မဟုတ်လော။ အစကနဦးတွင် ဘုရားသခင်သည် သင့်ကို ကြိုတင်စီမံထားပြီးဖြစ်သော်လည်း ယခု သင့်ကို သူမရွေးချယ်လိုသည့်အပြင် ကယ်လည်း မကယ်တင်ပါက ဤကျေးဇူးတော်ကို သင်မရရှိနိုင်ပေ။ ထို့ကြောင့် မည်သည့်အရာကို သင်လုပ်ဆောင်သင့်သနည်း။ သင်သည် ကောင်းစွာ စွမ်းဆောင်ရမည်ဖြစ်ပြီး ဘုရားသခင်ကို တို့ထိရန်နှင့် သူ၏ ကျေးဇူးတော်ကို ရရှိရန် သင်၏ လုပ်ရပ်များအပြင် သင်၏ စိတ်နှလုံးနှင့် သင်၏ စစ်မှန်သော ယုံကြည်ခြင်းတို့ကို အသုံးပြုဖို့ ဖြစ်နိုင်သမျှ နည်းလမ်းတိုင်းဖြင့် ကြိုးစားရမည်။ ဤသည်မှာ သေချာပေါက် ဖြစ်နိုင်ခြေမရှိသည့်အရာ မဟုတ်ပေ။ လွန်ခဲ့သည့် အချိန်ကာလတွင် သခင်ယေရှုသည် ဧဝံဂေလိကို ဖြန့်နေခဲ့ချိန်၌ ခါနန်အမျိုးသမီးတစ်ဦး ရှိခဲ့၏။ ထိုအမျိုးသမီးက မည်သည့်အရာကို လုပ်ဆောင်ခဲ့သနည်း။ (သူ၏သမီးက နတ်ဆိုးဝင်ပူးခြင်း ခံထားရသောကြောင့် ကူညီပေးပါရန် သခင်ယေရှုကို သူတောင်းလျှောက်ခဲ့ပါသည်။ သခင်ယေရှုက သား၏အစာကိုယူ၍ ခွေးအားမပေးမချအပ်ဟု ပြောခဲ့ပါ၏။ ထိုအမျိုးသမီးကမူ ခွေးမည်သည်ကား မိမိသခင်၏စားပွဲမှကျသော စားနုပ်စားပေါက်ကို စားမြဲထုံးစံရှိပါ၏ဟု ဆိုခဲ့ပါသည်။ သခင်ယေရှုက ထိုအမျိုးသမီး၏ ယုံကြည်ခြင်း ကြီးမားသည်ဟု ဆိုခဲ့ပြီး သူ၏ အလိုဆန္ဒများကို ဖြည့်ဆည်းပေးခဲ့ပါသည်။) သူနှင့်ပတ်သက်၍ မည်သည့်အရာကို သခင်ယေရှုက နှစ်သက်လက်ခံခဲ့သနည်း။ (သူ၏ ယုံကြည်ခြင်း ဖြစ်ပါသည်။) သူ၏ ယုံကြည်ခြင်းသည် အမှန်တကယ် မည်သည့်အရာ ဖြစ်ခဲ့သနည်း။ သူ၏ ယုံကြည်ခြင်းကို ငါတို့အနေနှင့် မည်သို့နားလည်သင့်သနည်း။ (သခင်ယေရှုသည် ဘုရားသခင် ဖြစ်ကြောင်း သူအသိအမှတ်ပြုခဲ့ပါသည်။) သခင်ယေရှုက သူ့ကို ခွေးတစ်ကောင်ဖြစ်သည်ဟု ပြောခဲ့သည်။ သို့ဖြစ်လျက်နှင့် သူသည် အဘယ်ကြောင့် စိတ်မပျက်ခဲ့သနည်း။ ဤကိစ္စနှင့်ပတ်သက်၍ အလွန်ရှင်းလင်းစွာ သင်တို့ မပြောနိုင်ကြပေ။ ဤအရာများမှာ အမှန်တရားများ ဖြစ်သည်။ ဤလူ၏ ယုံကြည်ခြင်းကို သခင်ယေရှုက အဘယ်ကြောင့် လက်ခံခဲ့သနည်း။ ခွေးတစ်ကောင်ဖြစ်ရန် ထိုအမျိုးသမီး လိုလားနေသည့် အချက်ကို သူနှစ်သက်လက်ခံခဲ့ခြင်း မဟုတ်သကဲ့သို့ စားနုပ်စားပေါက်များ စားရန် သူ၏ လိုလားစိတ်ကို နှစ်သက်လက်ခံခဲ့ခြင်းလည်း မဟုတ်။ ဤအရာအားလုံးက သာမညသာ ဖြစ်သည်။ သို့ဆိုလျှင် မည်သည့်အရာကို သခင်ယေရှုက နှစ်သက်လက်ခံခဲ့သနည်း။ သခင်ယေရှုက သူ့ကို ခွေးတစ်ကောင်ကဲ့သို့ ဆက်ဆံသည်ဖြစ်စေ၊ လူတစ်ဦးကဲ့သို့ ဆက်ဆံသည်ဖြစ်စေ၊ နတ်ဆိုးတစ်ကောင်ကဲ့သို့၊ သို့မဟုတ် စာတန်တစ်ကောင်ကဲ့သို့ ဆက်ဆံသည်ဖြစ်စေ သူအရေးမစိုက်ခဲ့သည့် အချက်ကို ဖြစ်သည်။ သူ့ကို သခင်ယေရှု မည်သို့ဆက်ဆံသည် ဆိုသည်မှာ သူ့အတွက် အရေးမကြီးခဲ့ပေ။ အရေးအကြီးဆုံးသော အရာကား သခင်ယေရှုမှာ အရှင်သခင်နှင့် ဘုရားသခင်ဖြစ်ကြောင်း၊ ဤသည်မှာ ဘယ်သောအခါမျှ မပြောင်းလဲနိုင်မည့် သမ္မာတရားနှင့် အမှန်တရားတစ်ခု ဖြစ်ကြောင်း အခိုင်အမာ ယုံကြည်လျက် သခင်ယေရှုကို ဘုရားသခင်အဖြစ် သူသဘောထားခဲ့ခြင်း ဖြစ်သည်။ သခင်ယေရှုသည် ဘုရားသခင်နှင့် အရှင်သခင်ဖြစ်ပြီး မိမိ၏ စိတ်နှလုံးတွင် သူအသိအမှတ်ပြုခဲ့သော အရှင်ဖြစ်သည်။ ယင်းမှာ လုံလောက်ပေ၏။ သခင်ယေရှုက သူ့ကို ကယ်တင်သည်ဖြစ်စေ၊ မကယ်တင်သည်ဖြစ်စေ၊ သူ့ကို မိမိနှင့်အတူ စားသောက်သူတစ်ဦးအဖြစ်၊ တပည့်တော်တစ်ဦးအဖြစ်၊ နောက်လိုက်တစ်ဦးအဖြစ် ဆက်ဆံသည်ဖြစ်စေ၊ ခွေးတစ်ကောင်အဖြစ် ဆက်ဆံသည်ဖြစ်စေ သူ့အတွက် အရေးမကြီးခဲ့ပေ။ တိုတိုပြောရလျှင် သူ၏ စိတ်နှလုံးတွင် သခင်ယေရှုကို အရှင်သခင်အဖြစ် အသိအမှတ်ပြုသည့် အချက်က လုံလောက်ခဲ့ပေသည်။ ယင်းမှာ သူ၏ အကြီးမားဆုံး ယုံကြည်ခြင်း ဖြစ်ခဲ့သည်။ သင်တို့တွင် ဤယုံကြည်ခြင်းမျိုး ရှိကြသလော။ သင်တို့အားလုံးသည် ဘုရားအိမ်တော်၏ အစောင့်ခွေးများ ဖြစ်ကြသည်ဟု တစ်နေ့တွင် ငါပြောပါက လက်ခံရန် သင်တို့ လိုလားနေကြမည်လော။ သင်တို့သည် ဘုရားအိမ်တော်၏ အချစ်တော်လေးများ၊ ဘုရား၏ လူများ၊ ကောင်းကင်တမန်များ ဖြစ်သည်ဟု ငါဆိုလျှင် အတော်လေး စိတ်ကျေနပ်ဖွယ်ဖြစ်သည်ဟု သင်တို့မြင်မည် ဖြစ်သော်လည်း သင်တို့သည် ခွေးများဖြစ်သည်ဟု ငါပြောလျှင်မူ သင်တို့ ဝမ်းနည်းကြပေမည်။ အဘယ်ကြောင့် သင်တို့ ဝမ်းနည်းကြမည်နည်း။ အဘယ်ကြောင့်ဆိုသော် သင်သည် သင့်ကိုယ်သင် အလွန်အရေးကြီးသည်ဟု မြင်သောကြောင့် ဖြစ်သည်။ သင်က တွေးသည်မှာ “ကိုယ်တော်သည် ဘုရားသခင် ဖြစ်ကြောင်း ကျွန်ုပ်အသိအမှတ်ပြုသည်ပင်။ သို့ဖြစ်လျက်နှင့် အဘယ်ကြောင့် ကိုယ်တော်သည် ကျွန်ုပ်ကို ခွေးတစ်ကောင်ဟု ခေါ်ဆိုနိုင်ရသနည်း။ ကိုယ်တော်သည် ဘုရားသခင်ဖြစ်ကြောင်း ကျွန်ုပ်အသိအမှတ်ပြုသည်ပင်။ ထို့ကြောင့် ကိုယ်တော် မည်သည့်အရာကို လုပ်ဆောင်သည်ဖြစ်စေ တရားမျှတကာ အကျိုးသင့်အကြောင်းသင့် ဖြစ်သင့်ပါသည်။ ကျွန်ုပ်တို့နှစ်ဦးသည် တန်းတူရည်တူဖြစ်သည်၊ ကျွန်ုပ်တို့သည် အပေါင်းအသင်းများ ဖြစ်ကြပါသည်။ ကိုယ်တော့်ကို ကျွန်ုပ်ယုံကြည်သည်ဖြစ်၍ ကျွန်ုပ်၌ အင်မတန် ကြီးမားသော သတ္တိ၊ ချစ်ခြင်းမေတ္တာ၊ ယုံကြည်ခြင်းတို့ ရှိကြောင်း ပြသနေသည်ပင်။ ကျွန်ုပ်မှာ ခွေးတစ်ကောင်ဖြစ်သည်ဟု ကိုယ်တော် အဘယ်သို့ပြောနိုင်ရပါသနည်း။ ကိုယ်တော်သည် လူကို မချစ်ပါတကား။ ကျွန်ုပ်တို့သည် အပေါင်းအသင်းများဖြစ်သည်၊ ကျွန်ုပ်တို့ အဆင့်အတန်း တူညီသင့်သည်။ ကိုယ်တော့်ကို ကျွန်ုပ် အသိအမှတ်ပြုသည်ပင်။ ကိုယ်တော့်ကို ကျွန်ုပ်ကြောက်ရွံ့ပြီး လေးစားသည်ပင်။ ကိုယ်တော်လည်း ကျွန်ုပ်ကို အသိအမှတ်ပြုကာ လူတစ်ဦးအဖြစ် ဆက်ဆံသင့်သည်။ ကျွန်ုပ်သည် လူတစ်ဦး ဖြစ်၏” ဟူ၍ ဖြစ်သည်။ ဤသဘောထားကို မည်သို့ထင်သနည်း။ (အသိစိတ်မဲ့ပါသည်။) လူတို့သည် ဘုရားသခင်နှင့် အဆင့်အတန်းချင်း တန်းတူဖြစ်လိုပြီး ဘုရားသခင်ကို မိမိတို့၏ အပေါင်းအသင်းအဖြစ် သဘောထားလိုသည့်အခါ ဤအရာက ပြဿနာ ဖြစ်လာနိုင်သည် မဟုတ်လော။ သင်က ဤသို့ ပြော၏။ “ကိုယ်တော်သည် သာမန်ရုပ်ရည်သာ ရှိသည်။ ကျွန်ုပ်သည် ကိုယ်တော်ထက် အမှန်တကယ် ပိုကြည့်ကောင်းပြီး ကိုယ်တော်ထက် အရပ်လည်း ပိုရှည်နေသည်။ အအေးမိသည့်အခါ ကိုယ်တော်လည်း ချောင်းဆိုးသည်ပင်။ စကားများစွာ ပြောသည့်အခါ ကိုယ်တော်လည်း ပင်ပန်းသည်ပင်။ ကျွန်ုပ်သည် ကိုယ်တော်ထက် ပိုကျန်းမာ၏။ ကိုယ်တော်၌ သမ္မာတရား ရှိနေခြင်းသာ ဖြစ်သည်။ ထိုအချက်တွင်မူ ကိုယ်တော်က ကျွန်ုပ်ထက် ပိုအားသာ၏။ ကျွန်ုပ်သည် ဘုရားသခင်ကို နှစ်များစွာ ယုံကြည်ပြီး သာ၍များသော သမ္မာတရားများကို နားလည်လာလျှင် ကိုယ်တော်ထက် များစွာ သာ၍ ဆိုးနေမည် မဟုတ်ပါ။ ထို့အပြင် ကိုယ်တော့်တွင် မရှိသည့် ကျွမ်းကျင်မှုတစ်ခု ကျွန်ုပ်တွင် ရှိသည်။ ထိုသို့ နှိုင်းယှဉ်ကြည့်လျှင် ကိုယ်တော်သည် ကျွန်ုပ်ထက် များစွာ ကြီးမြတ်နေခြင်း မရှိပါ” ဟူ၍ ဖြစ်သည်။ ဤရှုထောင့်အမြင်ကို မည်သို့ထင်သနည်း။ (မှားယွင်းပါသည်။) ဤနှိုင်းယှဉ်ခြင်း နည်းစနစ်ကို မည်သို့ထင်သနည်း။ လူသားများသည် ဘုရားသခင်နှင့် နှိုင်းယှဉ်ရန် အမှန်တကယ် မဖြစ်နိုင်ပေ။ ဤနှိုင်းယှဉ်ခြင်း နည်းစနစ်မှတစ်ဆင့် မည်သည့်အမှားမျိုး လုပ်နေခြင်း ဖြစ်သနည်း။ (ထိုလူသည် မိမိ၏ သင့်တင့်လျောက်ပတ်သော နေရာတွင် ရပ်တည်နေခြင်း မဟုတ်သကဲ့သို့ သူသည် ဘုရားသခင်ကို ဘုရားသခင်အဖြစ် သဘောထားနေခြင်း မဟုတ်ပါ။ သူသည် ဘုရားသခင်ကို သာမန်လူတစ်ဦးအဖြစ် သဘောထားနေခြင်း ဖြစ်ပါသည်။ လူ့ဇာတိခံ ဘုရားသခင်၏ လူ့သဘာဝကိုသာ သူမြင်ပြီး ဘုရားသခင်၏ ဘုရားသဘာဝကို မမြင်ပါ။) ရှင်းလင်းစွာ ပြောရလျှင် ထိုသူတွင် အသိစိတ်ဖြစ်စေ၊ ဆင်ခြင်တုံတရားဖြစ်စေ မရှိခြင်း ဖြစ်သည်။ သူ့တွင် လူ့သဘာဝ မရှိ။ ထို့အပြင် လူတို့သည် ဘုရားသခင်၏ ဝိညာဉ်ခန္ဓာကို မမြင်သေးသောကြောင့် ဘုရား၏ လူ့ဇာတိခန္ဓာကို လူသားတစ်ဦးအဖြစ် သဘောထားပြီး ဤသာမန်လူသည် ကြီးမြတ်ခြင်း မရှိသကဲ့သို့ အထင်ကြီးစရာလည်း မရှိကြောင်းနှင့် အနိုင်ကျင့်ပြီး လှည့်စားရန် လွယ်ကူကြောင်း တွေးထင်ကြသည်။ ယင်းမှာ အရှိတရားပင် ဖြစ်သည်။ လူသားများသည် အင်မတန် ဖောက်ပြန်ပျက်စီးသည့် အရာများသာ ဖြစ်၏။ သင်သည် သမ္မာတရားကို မလိုက်စားပါက ဤသည်မှာ အချိန်ကုန်လွန်လာသည်နှင့်အမျှ ဖြစ်ပျက်လာမည့် အရာဖြစ်သည်။ သင်သည် ဘုရားသခင်နှင့်ပတ်သက်၍ အလန့်တကြားဖြစ်သည့် စိတ်နှလုံးဖြစ်စေ၊ ကြောက်ရွံ့သော စိတ်နှလုံးဖြစ်စေ ရှိလိမ့်မည် မဟုတ်။ သမ္မာတရားကို လူတို့လိုက်စားခြင်း အကြောင်းရင်းမှာ ဘုရားသခင်ကို ၎င်းတို့ကျိုးနွံနာခံနိုင်ရန်အတွက် ဖြစ်သည်။ ဘုရားက မည်သို့ပြုမူဆောင်ရွက်သည်ဖြစ်စေ၊ မည်သည့်ပုံသဏ္ဌာန်ဖြင့် ပေါ်ထွန်းသည်ဖြစ်စေ၊ သင့်ကို မည်သည့်ပုံစံဖြင့် စကားပြောသည်ဖြစ်စေ သင်၏ စိတ်နှလုံးထဲရှိ ဘုရားသခင်၏ နေရာသည် ပြောင်းလဲလိမ့်မည် မဟုတ်သကဲ့သို့ သူ့ကို သင်၏ ကြောက်ရွံ့မှုသာမက သူနှင့် သင်၏ ဆက်ဆံရေးရော သူ့ကို သင်၏ စစ်မှန်သော ယုံကြည်ခြင်းပါ ပြောင်းလဲလိမ့်မည် မဟုတ်။ သင်၏ စိတ်နှလုံးထဲရှိ ဘုရားသခင်၏ အနှစ်သာရနှင့် အဆင့်အတန်းတို့သည် ပြောင်းလဲလိမ့်မည် မဟုတ်။ သင်သည် သင်နှင့် ဘုရားသခင်ကြားရှိ ဆက်ဆံရေးကို အလွန်ကောင်းမွန်စွာ၊ သင့်လျော်စွာနှင့် အကျိုးသင့် အကြောင်းသင့်၊ စံနှုန်းများဖြင့်၊ ထိန်းထိန်းသိမ်းသိမ်း ကိုင်တွယ်လိမ့်မည်။ သို့ရာတွင် သင်သည် သမ္မာတရားကို လိုက်စားခြင်း မရှိပါက ဤအရာမှာ စွမ်းဆောင်ရရှိရန် သင့်အတွက် အလွန်ခက်ခဲလိမ့်မည်။ လုပ်ဆောင်ရန် သင့်အတွက် လွယ်ကူလိမ့်မည် မဟုတ်။ လူတို့သည် သမ္မာတရားကို မလိုက်စားပါက ဘုရားသခင်၏ အနှစ်သာရကိုဖြစ်စေ၊ သူ၏ ဘုရားသဘာဝကိုဖြစ်စေ လုံးဝ မြင်နိုင်လိမ့်မည် မဟုတ်။ သူ၏ စိတ်သဘောထား သို့မဟုတ် သူ၏ စစ်မှန်သော ပွင့်အံထွက်မှုများ၌ မည်သည့်အရာများ ပါဝင်သည်ကို သိကြလိမ့်မည် မဟုတ်။ လူတို့သည် ဤအရာများကို မြင်နိုင်ကြလိမ့်မည် မဟုတ်။ ထိုအရာများကို သင့်အား ပြောပြလျှင်ပင် သင်သည် မြင်နိုင်လိမ့်မည် မဟုတ်သကဲ့သို့ သတိထားမိနိုင်လိမ့်မည်လည်း မဟုတ်ပေ။

ဘုရားသခင်က လူတို့ကို မကယ်တင်ခဲ့လျှင် လူတို့၏ အဆုံးသတ်က မည်သည့်အရာ ဖြစ်မည်ဆိုသည်နှင့်ပတ်သက်၍ ငါတို့ ယခုတင် ပြောဆိုခဲ့သည်။ မည်သည့်အဆုံးသတ် ဖြစ်သနည်း။ (ပျက်စီးခြင်းဖြစ်ပါသည်။) ဘုရားသခင်ကရော မည်သို့ရှိသနည်း။ (ဘုရားသခင်အပေါ် မည်သည့်သက်ရောက်မှုမျှ လုံးဝ ရှိလိမ့်မည် မဟုတ်ပါ။) ဤသည်မှာ ဘုရားသခင်က လူတို့ကို မကယ်တင်သည့် ရှုထောင့်အမြင်မှ ပြောဆိုခြင်း ဖြစ်သည်။ ဘုရားသခင်အပေါ် လုံးဝ အကျိုးသက်ရောက်မည် မဟုတ်သော်လည်း လူတို့၏ ကံကြမ္မာနှင့် အဆုံးသတ်တို့ကမူ စိတ်မချမ်းမြေ့စရာ ဖြစ်လိမ့်မည်။ ယောဘနှင့် အာဗြဟံတို့ကဲ့သို့သော လူတို့၏ အဆုံးသတ်များနှင့် အလွန် ကွာခြားပေမည်။ ဘုရားသခင်က တစ်စုံတစ်ဦးကို မကယ်တင်လျှင် ထိုသူသည် ဘုရား၏ ရန်သူအင်အားစုများထဲနှင့် ရန်ဘက် အတန်းအစားများထဲ ထည့်ရေတွက်ခြင်း ခံရ၏။ ဤအဆုံးသတ်မှာ သိသိသာသာပင် ဆိုးရွားပေသည်။ လူတစ်ဦးကို ကယ်တင်ရန်နှင့် ထိုသူအပေါ် အမှုပြုရန် ဘုရားသခင်အလိုရှိခြင်း အဖြစ်မှ ထိုသူက မည်သည့်အရာ ရရှိလိမ့်မည်ဆိုသည်နှင့်ပတ်သက်၍ ယခုအခါ ပြောဆိုဆွေးနွေးကြစို့။ လူတို့သည် အဘယ်ကြောင့် ဘုရားသခင်ကို ယုံကြည်ကြသနည်း။ ဘုရားသခင်ကို ယုံကြည်သူတို့သည် မည်သည့်အရာနောက် လိုက်နေကြသနည်း။ ဘုရားသခင်ကို စိတ်ကျေနပ်စေခြင်းနောက် လိုက်နေကြသလော။ ဖန်ဆင်းခံတစ်ဦး၏ တာဝန်ကို ထမ်းဆောင်ခြင်းနောက် လိုက်နေကြသလော။ စာတန်ကို အရှက်ရစေပြီး ဘုရားသခင်အတွက် သက်သေခံခြင်းနောက် လိုက်နေကြသလော။ ဤအကြောင်းပြချက်များ အားလုံးသည် အတော်လေး ကြီးကျယ်လွန်းနေပြီး ယုံချင်စရာလည်း သိပ်မရှိ။ ဘုရားသခင်ကို နဂိုမူလက စတင်ယုံကြည်ခဲ့ချိန်တွင် သင်၌ ရှိနေခဲ့သည့် ကြံရွယ်ချက်များအကြောင်း ယခု သင့်ကို ငါပြောခိုင်းပါက သင်သည် ထိုစကားများကို ပြောနေစဉ်တွင် အပြစ်ရှိသည့်စိတ် ဖြစ်လာပြီး မျက်နှာနီမြန်းနေမည် ဖြစ်သည်။ ထိုအရာများသည် အဖြစ်မှန်များ မဟုတ်သောကြောင့် သင်သည် စကားပြောဆိုရန် ခက်ခဲပေမည်။ ထို့ကြောင့် အမှန်တကယ်တွင် အဖြစ်မှန်များမှာ အဘယ်နည်း။ (လူတို့သည် ကောင်းချီးများနောက် လိုက်နေကြသောကြောင့် ဘုရားသခင်ကို ယုံကြည်ကြခြင်း ဖြစ်ပါသည်။) (သူတို့သည် ကောင်းမွန်သည့် ခရီးပန်းတိုင်တစ်ခု သို့မဟုတ် ဝိညာဉ်ရေးရာ အာဟာရ ရင်းမြစ်တစ်ခုနောက် လိုက်နေကြခြင်း ဖြစ်ပါသည်။) အချုပ်ဆိုရလျှင် ထိုသို့သော ကြံရွယ်ချက်များသည် အနည်းငယ် မလျောက်ပတ်သကဲ့သို့ သိပ်လည်း ကြည့်မကောင်းပေ။ သို့ရာတွင် လူတို့သည် ဦးစွာပထမ ဤရည်မှန်းချက်နောက် မလိုက်ခဲ့ပါက ဘုရားသခင်ကို ယုံကြည်ကြမည်လော။ ၎င်းတို့သည် ဘုရားသခင်ကို ယုံကြည်ရန် သေချာပေါက် မရည်ရွယ်ခဲ့ကြသကဲ့သို့ ယုံကြည်လိုခြင်းလည်း မရှိခဲ့ကြချေ။ ထိုအရာမှ မည်သည့်အကျိုးကျေးဇူးမျှ မရရှိခဲ့လျှင် ဘုရားသခင်ကို မည်သူယုံကြည်မည်နည်း။ ဘုရားသခင်ကို ယုံကြည်ခြင်းနှင့် ပတ်သက်လာသည့်အခါ ထိုအရာမှ အကျိုးအမြတ် အနည်းငယ် မရပါက အနည်းဆုံးအနေဖြင့် ကတိတစ်ခုကား ရရှိသင့်သည်ဟု လူတို့တွေးကြသည်။ မည်သည့်ကတိနည်း။ လူတချို့က ဤသို့ ပြောကြသည်။ “ဘုရားသခင်၏ ကတိတော်မှာ ဤဘဝတွင် ကျွန်ုပ်တို့ အဆတစ်ရာ လက်ခံရရှိလိမ်မ့ည်ဖြစ်ပြီး နောင်ဘဝတွင် ထာဝရအသက် ရရှိလိမ့်မည်ဟူ၍ ဖြစ်သည်။ ဤသည်မှာ ကျွန်ုပ်တို့အနေဖြင့် သေဆုံးခြင်းမရှိဘဲ ထာဝရ အသက်ရှင်လိမ့်မည်ဟု ဆိုလိုသည်။ ယင်းမှာ ခေတ်ကာလများတစ်လျှောက် ယခင်က မည်သူကမျှ မွေ့လျော်ခံစားခြင်း မရှိဖူးသည့် သို့မဟုတ် မရရှိဖူးသည့် ချမ်းမြေ့ပျော်ရွှင်မှုတစ်မျိုးနှင့် ကောင်းချီးတစ်ပါး ဖြစ်သည်။ ထို့အပြင် လူတို့သည် ဘုရားသခင်ကို ယုံကြည်လျှင် ဘုရားက ဤဘဝ၌ ၎င်းတို့ကို ကျေးဇူးတော်အချို့၊ ကောင်းချီးအချို့၊ ကွယ်ကာမှုအချို့ ပေးလိမ့်မည်” ဟူ၍ ဖြစ်သည်။ တိုတိုပြောရလျှင် တစ်စုံတစ်ဦးသည် ဘုရားသခင်ကို စတင်ယုံကြည်ခါစအချိန်တွင် သူ၏ စိတ်နှလုံးသည် ဖြူစင်ခြင်း မရှိသကဲ့သို့ သန်ရှင်းခြင်းလည်း မရှိပေ။ ထိုသူသည် ဖန်ဆင်းခံတစ်ဦး၏ တာဝန်ကို လုပ်ဆောင်ရန်၊ လူသားကဲ့သို့ အသက်ရှင်ရန်၊ ဘုရားသခင် ချစ်ခင်သည့် လူတစ်ဦး၏ ပုံသဏ္ဌာန်ကို နောက်ဆုံး အသက်ရှင်နေထိုင်သွားရန်၊ ဘုရားကို ဘုန်းထင်ရှားစေပြီး သက်သေခံသည့် နည်းလမ်းဖြင့် အသက်ရှင်ရန်၊ ဘုရားကို အရှက်မရစေရန်၊ သေပြီးနောက်တွင်ပင် ဘုရားအတွက် သက်သေခံနေသေးရန်အလို့ငှာ ဘုရားသခင်ကို ယုံကြည်ခြင်း မဟုတ်ပေ။ ထို့ထက် သူ၏ စိတ်နှလုံးအကြွင်းမဲ့နှင့် စိတ်ဝိညာဉ်ရှိသမျှဖြင့် သူသည် ကောင်းချီးခံစားလိုပြီး ဤဘဝတွင် ဘုရားသခင်၏ ကျေးဇူးတော်နှင့် ကောင်းချီးများကို ပိုမို မွေ့လျော်ခံစားလိုသည်။ သူ့အနေဖြင့် နောင်ဘဝသို့ ရောက်ရှိနိုင်ပါက ထိုဘဝ၌ သာ၍ပင် ကြီးမားသော ကောင်းချီးများ ရရှိလို၏။ ဤအရာများမှာ လူတို့အနေဖြင့် ဘုရားသခင်ကို စတင်ယုံကြည်လာကြချိန်တွင် ၎င်းတို့နှင့်အတူ သယ်ဆောင်လာသည့် အလိုဆန္ဒများ၊ ကြံရွယ်ချက်များ၊ ရည်မှန်းချက်များ ဖြစ်သည်။ ၎င်းတို့သည် ကောင်းကင်နိုင်ငံတော်၏ ကောင်းချီးများနှင့် ဘုရားသခင်၏ ကတိတော်တို့ကို ရရှိရန်အလို့ငှာ ဘုရားသခင်ကို ယုံကြည်ကြ၏။ ဖောက်ပြန်ပျက်စီးသော လူသားမျိုးနွယ်အတွက် ဤသည်မှာ သဘာဝကျ၍ ဘုရားသခင်က ထိုအတွက် လူတို့ကို အပြစ်ပြောလိမ့်မည် မဟုတ်။ လူတို့သည် ဘုရားသခင်ကို စတင်ယုံကြည်လာချိန်တွင် အားလုံးက မသိနားမလည် ဖြစ်ကြပြီး မည်သည့်အရာကိုမျှ နားမလည်ကြပေ။ ဘုရားနှုတ်ကပတ်တော်များကို ဖတ်ရှုခြင်းနှင့် ဘုရား၏ ဉာဏ်အလင်းပေးမှုကို တွေ့ကြုံခြင်းအားဖြင့် ၎င်းတို့သည် ဘုရားသခင်ကို ယုံကြည်ခြင်းအကြောင်း သမ္မာတရားများနှင့် ဘုရားသခင်ကို ယုံကြည်ခြင်း၏ ရည်ရွယ်ချက်အဓိပ္ပာယ်အပြင် လူ့အပေါ် ဘုရားသခင်၏ သတ်မှတ်ချက်များအကြောင်းကို တဖြည်းဖြည်း စတင်နားလည်လာကြခြင်း ဖြစ်သည်။ ဤဖြစ်စဉ်အတောအတွင်းတွင် လူတို့သည် ဘုရားသခင်၏ စောင့်ရှောက်ခြင်းနှင့် ကွယ်ကာခြင်းတို့ကို မွေ့လျော်ခံစားကြရ၏။ လူတချို့၏ ရောဂါများ သက်သာပျောက်ကင်းသွားသည်။ ၎င်းတို့၏ ခန္ဓာကိုယ်များ အတော်လေး ကျန်းမာသွားကြသည်။ ၎င်းတို့၏ မိသားစုများ အေးချမ်းသွားပြီး ၎င်းတို့၏ အိမ်ထောင်ရေးကလည်း သာယာသည်။ ၎င်းတို့သည် နည်းလမ်းအမျိုးမျိုးဖြင့် ဘုရားသခင်၏ ကျေးဇူးတော်နှင့် ကောင်းချီးများကို မတူညီသော အတိုင်းအတာနှင့် မွေ့လျော်ခံစားကြရသည်။ ဤအရာအားလုံးမှာ သာမညသာ ဖြစ်သည်ကား အမှန်ပင်။ ဘုရားသခင်၏ ရှုထောင့်အမြင်မှဆိုပါက ဤအရာများသည် သူ၏ အကြီးမားဆုံးသော အားစိုက်မှုများ မဟုတ်ပေ။ ဘုရား၏ အကြီးမားဆုံးသော အားစိုက်မှုမှာ အဘယ်နည်း။ (လူတို့အပေါ် ဘုရားထားရှိသည့် မျှော်လင့်ချက်များနှင့် ဘုရား၏ အပတ်တကုတ် အားထုတ်မှုများ ဖြစ်ပါသည်။) “ဘုရား၏ အပတ်တကုတ် အားထုတ်မှုများ” တွင် ခိုင်မာသည့် အကြောင်းအရာအချို့ ရှိသည်။ “မျှော်လင့်ချက်များ” မှာမူ အနည်းငယ် အနှစ်မဲ့သည်။ ဘုရားသခင်ထံမှ သင်တို့ရရှိထားသည့် လက်တွေ့အကျဆုံး အကျိုးကျေးဇူး၊ တန်ဖိုးအရှိဆုံးသော အရာမှာ အဘယ်နည်း။ (သမ္မာတရား ထောက်ပံ့မှုဖြစ်ပါသည်။) (သမ္မာတရားအချို့ကို နားလည်ခြင်းနှင့် အချို့သော ကိစ္စများကို ရိပ်စားမိနိုင်ခြင်း ဖြစ်ပါသည်။) ထိုအရာသည် ကျေးဇူးတော်များနှင့် ကောင်းချီးများဟု ဆိုလေသည့်အရာများ သေချာပေါက် မဟုတ်။ ဘုရားသခင်ထံမှ လူသားများ ရရှိသည့် တန်ဖိုးအရှိဆုံးသော အရာများမှာ ဘုရား၏ အသက်၊ နှုတ်ကပတ်တော်များနှင့် သမ္မာတရားများအပြင် ဘုရားသခင်က လူသားများ နားလည်အောင် ကူညီပေး၍ ဖန်ဆင်းခံတစ်ဦးအဖြစ် လူသားများ လျှောက်လှမ်းသင့်သည့် လမ်းကြောင်းတို့ ဖြစ်သည် မဟုတ်လော။ တိုတိုပြောရလျှင် လူတို့သည် ဘုရားသခင်ထံမှ သမ္မာတရား၊ လမ်းခရီး၊ အသက်တို့ကို ရရှိထားကြပြီး ဖြစ်သည်။ ဤအရာများသည် အားလုံးထဲမှ တန်ဖိုးအရှိဆုံးသော အရာများ ဖြစ်သည် မဟုတ်လော။ (ဟုတ်ပါသည်။) ယင်းတို့ကို သင်တို့ ရရှိထားပြီလော။ (ထိုအရာများကို ကျွန်ုပ်တို့ အမှန်တကယ် မရရှိသေးပါ။) သင်ဆင်းရဲနုံချာနေချိန်တွင် တစ်စုံတစ်ဦးက သင့်ကို ဒေါ်လာတစ်ရာ ပေးလျှင် ခံစားရမည့်အဖြစ်တမျှ သို့မဟုတ် သင်ဆာလောင်နေချိန်တွင် တစ်စုံတစ်ဦးက သင့်ကို ပေါင်မုန့်နှစ်လုံး ပေးလျှင် ခံစားရမည့်အဖြစ်တမျှ လက်တွေ့ အကျိုးရှိသည် သို့မဟုတ် စစ်မှန်သည်ဟု မခံစားရဘဲ ရှိနေနိုင်သော်လည်း ဘုရားသခင်ထံမှ လာသည့် သမ္မာတရား၊ လမ်းခရီး၊ အသက်တို့သည် သူ့ကို ရိုးသားစစ်မှန်စွာ ယုံကြည်သည့် လူတိုင်းအား အမှန်တကယ် ပေးထားခြင်း ဖြစ်သည်။ ယင်းမှာ အဖြစ်မှန်တစ်ခု ဖြစ်သည် မဟုတ်လော။ (ဟုတ်ပါသည်။) ယင်းမှာ အဖြစ်မှန်တစ်ခု ဖြစ်၏။ သင်သည် ဘုရားနှုတ်ကပတ်တော်မည်မျှကို ကြားပြီးဖြစ်စေ၊ သမ္မာတရားမည်မျှကို သင်လက်ခံနိုင်ပြီး နားလည်ပြီးသည်ဖြစ်စေ၊ စစ်မှန်မှုမည်မျှကို သင် အသက်ရှင်နေထိုင်ပြီးသည်ဖြစ်စေ၊ သို့မဟုတ် ရလဒ်မည်မျှကို သင် ရရှိပြီးသည်ဖြစ်စေ သင်နားလည်ရမည့် အချက်တစ်ခုရှိသည်။ ဘုရားသခင်၏ သမ္မာတရား၊ လမ်းခရီးနှင့် အသက်ကို လူတစ်ယောက်ချင်းစီတိုင်းအား အခမဲ့ အပ်နှင်းထားပြီး ဤသည်မှာ လူတိုင်းအတွက် မျှတမှုရှိသည်။ လူတို့က ဘုရားသခင်ကို ယုံကြည်ခဲ့သည်မှာ မည်မျှကြာပြီဖြစ်သောကြောင့်၊ သို့မဟုတ် မည်မျှဒုက္ခခံခဲ့သောကြောင့်ဟူ၍ လူတစ်ယောက်ကို အခြားလူတစ်ယောက်ထက်ပိုပြီး မည်သည့်အခါမျှ ဘုရားသခင်က မျက်နှာသာပေးခြင်း ပြုမည်မဟုတ်ပေ။ လူတစ်ယောက်သည် ဘုရားသခင်အပေါ် ယုံကြည်ခဲ့သည်မှာ ကြာပြီဖြစ်သောကြောင့်၊ သို့မဟုတ် ဒုက္ခများစွာ ခံပြီးဖြစ်သောကြောင့်ဟူ၍ ထိုသူကို ဘုရားသခင်က မည်သည့်အခါမျှ မျက်နှာသာ သို့မဟုတ် ကောင်းချီးပေးမည်မဟုတ်ပေ။ လူတို့၏ အသက်အရွယ်၊ အသွင်အပြင်၊ လိင်၊ မိသားစုနောက်ခံ စသည်ဖြင့်တို့ကြောင့်လည်း ဘုရားသခင်သည် မည်သူ့ကိုမျှ တစ်မျိုးတစ်မည် ဆက်ဆံမည် မဟုတ်ပေ။ လူတိုင်းသည် ဘုရားသခင်ထံမှ တူညီသည့်အရာများ ရရှိသည်။ မည်သူကိုမျှ ပို၍ လျော့နည်းပြီးရရှိရန်၊ သို့မဟုတ် မည်သူကိုမျှ ပို၍များစွာ ရရှိစေရန် ဘုရားသခင် ခွင့်မပြုပေ။ ဘုရားသခင်သည် လူတစ်ယောက်ချင်းစီတိုင်းအပေါ် တရားမျှတသည်။ ဘုရားသခင်သည် လူတို့အား ၎င်းတို့ လိုအပ်ချိန်တွင် လိုအပ်သည့်အရာကို အတိအကျ ပေးသည်။ လူတို့ကို ဆာလောင်ခြင်း၊ အေးစက်ခြင်း၊ ရေငတ်ခြင်း မဖြစ်စေသကဲ့သို့၊ ဘုရားသခင်သည် လူသား၏ စိတ်နှလုံး၏ လိုအပ်ချက်အားလုံးကို ဖြည့်ဆည်းသည်။ ဘုရားသခင်က ဤအရာများကို လုပ်ဆောင်သောအခါ လူတို့ထံမှ မည်သည့်အရာကို ဘုရားသခင် တောင်းဆိုသနည်း။ ဘုရားသခင်သည် ဤအရာများကို လူတို့အပေါ် ပေးသနားသည်။ ထို့ကြောင့် ဘုရားသခင်သည် တစ်ကိုယ်ကောင်းဆန်သော ရည်ရွယ်ချက် တစ်ခုခုရှိသလော။ (မရှိပါ။) ဘုရားသခင်သည် လုံးဝ တစ်ကိုယ်ကောင်းဆန်သော ရည်ရွယ်ချက်များ မရှိပေ။ ဘုရားသခင်၏ နှုတ်ကပတ်တော်များနှင့် လုပ်ဆောင်မှုအားလုံးသည် လူသားမျိုးနွယ်၏ အကျိုးအတွက်ဖြစ်ပြီး လူတို့က ဘုရားသခင်ထံမှ စစ်မှန်သောဘဝကို ရရှိရန်အလို့ငှာ ၎င်းတို့၏ ဆင်းရဲဒုက္ခများနှင့် အခက်အခဲများအားလုံးကို ဖြေရှင်းရန် ရည်ရွယ်သည်။ ဤသည်မှာ အမှန်တရားတစ်ခုဖြစ်သည်။ သို့ရာတွင် ဤအရာကို အချက်အလက်များဖြင့် သင်တို့ သက်သေပြနိုင်သလော။ ဤအရာကို အချက်အလက်များဖြင့် သင်တို့ သက်သေမပြနိုင်ပါက ဤအရာကို ပြောဆိုခြင်းအားဖြင့် သင်တို့သည် အလွန် မစစ်မှန်ရာ ကျနေပြီး ဤအဆိုသည်လည်း ရိုးအီနေသည့် စကားရပ်တစ်ခုသာ ဖြစ်သည်။ ထိုသို့ ငါပြော၍ ရနိုင်သလော။ ဥပမာအားဖြင့် လူများကို ရိုးသားဖို့၊ ရိုးသားစွာပြောဆိုဖို့၊ ရိုးသားသော အမှုအရာများကို လုပ်ဆောင်ဖို့နှင့် မလှည့်စားဖို့ ဘုရားသခင်က တောင်းဆိုသည်။ ဤအရာကို ဘုရားသခင် ပြောရခြင်း၏ အဓိပ္ပာယ်မှာ လူများကို စစ်မှန်သော လူသားပုံသဏ္ဌာန် ရှိနိုင်စေရန်နှင့် မြေကြီးပေါ်တွင် လိမ်ကောက်တွားသွားသည့် မြွေကဲ့သို့ စကားပြောကာ အမှုကိစ္စတစ်ခု၏ အမှန်တရားကို အစဉ် မရေမရာပြောသည့်၊ လူတို့အား နားလည်သဘောပေါက်ခြင်း မရှိအောင် တားဆီးသည့် စာတန်၏ ပုံသဏ္ဌာန်မရှိစေရန် ဖြစ်သည်။ ဆိုလိုသည်မှာ လူများသည် စကားရော လုပ်ဆောင်ချက်တွင်ပါ လူသား ပုံသဏ္ဌာန်ကို အသက်ရှင်နေထိုင်ရန်အလို့ငှာ၊ မကောင်းသည့် ဘက်ခြမ်း သို့မဟုတ် မည်သည့်ရှက်ဖွယ်သောအရာ တစ်ခုကိုမျှ သိုထားခြင်းမရှိဘဲ သန့်ရှင်းသော စိတ်နှလုံးကို ပိုင်ဆိုင်လျက် ဂုဏ်သိက္ခာရှိကာ တည်ကြည်ဖြောင့်မတ်ပြီး ရည်မွန်ကြရန်အလို့ငှာ ထိုသို့ ပြောထားခြင်းဖြစ်သည်။ လူတို့အနေဖြင့် ဘုရားသခင်ကိုဖြစ်စေ၊ အခြားလူတစ်ဦးတလေကိုဖြစ်စေ လှည့်စားခြင်း မရှိဘဲ ၎င်းတို့စိတ်နှလုံးထဲတွင် တွေးသည့် မည်သည့်အရာကိုမဆို ပြောဆိုလျက် မည်သည့်အရာမျှ မထိမ်ချန်ထားဘဲ စင်ကြယ်သော မြေတစ်ကွက်ကဲ့သို့ ဖြစ်သည့် စိတ်နှလုံးဖြင့် အတွင်းတွင် ၎င်းတို့ဖြစ်သည့်အတိုင်း အပြင်ပန်းတွင် အလားတူ ဖြစ်ရန်အလို့ငှာ ထိုအရာကို ပြောဆိုထားခြင်း ဖြစ်သည်။ ဤသည်မှာ ဘုရားသခင် တောင်းဆိုသည့်အရာ ဖြစ်ပြီး၊ လူများကို ရိုးသားရန် တောင်းဆိုရာတွင် ဘုရားသခင်၏ ရည်ရွယ်ချက် ဖြစ်လေသည်။ လူတို့အား ရိုးသားရန် တောင်းဆိုရာတွင် ဘုရားသခင်သည် ၎င်းတို့အား မည်သည့်အရာကို ရရှိစေလိုသနည်း။ သူသည် ၎င်းတို့အား မည်သည့်ပုံသဏ္ဌာန်မျိုးကို အသက်ရှင်နေထိုင်စေလိုသနည်း။ ဤအရာနှင့်သက်ဆိုင်၍ မည်သူသည် အကြီးမားဆုံး အကျိုးကျေးဇူးခံစားရသူ ဖြစ်သနည်း။ (လူဖြစ်ပါသည်။) လူအချို့သည် ဘုရားသခင်၏ ရည်ရွယ်ချက်များကို မည်သည့်အခါတွင်မျှ နားမလည်နိုင်ကြဘဲ “ဘုရားသခင်သည် ကျွန်ုပ်တို့၏ အခြေအနေ အစစ်အမှန်ကို သိရှိနိုင်ရန်နှင့် ထို့နောက်တွင် ကျွန်ုပ်တို့ကို သူ၏ စီစဉ်ညွှန်ကြားမှုများနှင့် အစီအစဉ်များအား လုံးဝ ကျိုးနွံနာခံစေလျက် ကျွန်ုပ်တို့ကို ထိန်းချုပ်ကာ ကြိုးကိုင်ခြယ်လှယ်နိုင်ရန်အလို့ငှာ သူသည် ကျွန်ုပ်တို့ကို ရိုးသားစေလိုပြီး သူ့အပေါ် ရိုးရှင်းစွာနှင့် ပွင့်လင်းစွာ စကားပြောစေလိုခြင်း ဖြစ်သည်” ဟု ဆိုလျက် ဘုရားသခင်ကို အမြဲ သံသယရှိကြသည်။ ဤအတွေးသည် မှန်ကန်သလော။ ဤအတွေးသည် အလွန် ဆိုးညစ်လွန်းပြီး အရှက်မဲ့လွန်းလှ၏။ နတ်ဆိုးများသာ ဤနည်းဖြင့် ဘုရားသခင်အကြောင်း မှန်းဆကာ ဘုရားကို သံသယရှိကြမည် ဖြစ်သည်။ ဘုရားသခင်က လူတို့ကို ရိုးသားရန်၊ တစ်ကိုယ်ကောင်းဆန်သော ရည်ရွယ်ချက်များဖြစ်စေ၊ ကြံရွယ်ချက်များဖြစ်စေ၊ ထင်ရာစိုင်းလိုစိတ်ဖြစ်စေ၊ ညစ်စွန်းမှုများ ဖြစ်စေ တစ်ခုမျှ မရှိသည့်၊ ပြီးလျှင် မကောင်းသော ဘက်ခြမ်းမရှိသည့် လူများဖြစ်လာရန် တောင်းဆိုခြင်း၏ အဓိပ္ပာယ်မှာ အဘယ်နည်း။ လူတို့အား မိမိတို့၏ ဖောက်ပြန်ပျက်စီးသော စိတ်သဘောထားများကို သန့်စင်စေခြင်း ခံရခွင့်ပေးရန်၊ သန့်ရှင်းစင်ကြယ်ခြင်းကို တဖြည်းဖြည်း ရရှိခွင့်ပေးရန်၊ အလင်းတွင် အသက်ရှင်ခွင့်ပေးရန်၊ သာ၍ လွတ်လပ်စွာနှင့် လွတ်မြောက်စွာ အသက်ရှင်ခွင့်ပေးရန် ပျော်ရွင်ခြင်းနှင့် ပြည့်ကာ ဝမ်းမြောက်ခြင်းနှင့် ငြိမ်သက်ခြင်းတို့ဖြင့် ပြည့်လျှမ်းခွင့်ပေးရန် ဖြစ်သည်။ ထိုသို့သော လူများသည် အားလုံးထဲတွင် ကောင်းချီးအခံစားရဆုံးသော လူများ ဖြစ်ပေသည်။ ဘုရားသခင်၏ ရည်မှန်းချက်မှာ လူတို့ကို စုံလင်စေရန်၊ ကောင်းချီးအားလုံးထဲမှ အကြီးမားဆုံး ကောင်းချီးကို မွေ့လျော်ခံစားခွင့်ပေးရန် ဖြစ်သည်။ သင်သည် ဤလူစားမျိုး ဖြစ်လာပါက သင့်ထံမှ မည်သည့်အကျိုးကျေးဇူးများကို ဘုရားသခင် ရရှိနိုင်သနည်း။ ဘုရားသခင်တွင် ဖုံးကွယ်ထားသည့် ရည်ရွယ်ချက်တစ်ခုတလေ ရှိသလော။ သူသည် ဤအရာမှ လုံးဝ အကျိုးအမြတ် ခံစားရသလော။ (မခံစားရပါ။) ထို့ကြောင့် လူတစ်ဦးသည် ရိုးသားပါက မည်သူသည် အကြီးမားဆုံး အကျိုးကျေးဇူးခံစားရသူ ဖြစ်သနည်း။ (ထိုသူကိုယ်တိုင် ဖြစ်ပါသည်။) ဤအရာမှ မည်သည့် အကျိုးကျေးဇူးများကို လူတစ်ဦးက ရရှိနိုင်သနည်း။ (ထိုသူ၏ စိတ်နှလုံးသည် လွတ်လပ်ကာ လွတ်မြောက်သွားလိမ့်မည် ဖြစ်ပြီး သူ၏ဘဝသည်လည်း အဆင်ပြေသည်ထက် ပိုအဆင်ပြေလာလိမ့်မည်။ သူသည် အခြားသူများနှင့် ဆက်ဆံသည်နှင့်အမျှ အခြားသူများ၏ ယုံကြည်ကိုးစားခြင်းကို ပိုပိုပြီး ခံရလိမ့်မည်ဖြစ်ကာ အခြားလူများနှင့် ပုံမှန် ဆက်ဆံရေးများ ရှိပါလိမ့်မည်။) အခြားမည်သည့်အရာ ရှိသေးသနည်း။ (လူတို့သည် ဘုရားသခင်၏ နှုတ်ကပတ်တော်များ၊ သတ်မှတ်ချက်များနှင့်အညီ ပြုမူနေထိုင်ကြသည့်အခါ ဒုက္ခဝေဒနာ ခံစားရတော့မည် မဟုတ်ဘဲ ထိုအစား စိုးရိမ်သောကကင်း၍ အေးချမ်းပြီး ပျော်ရွှင်သည့် ဘဝကို အသက်ရှင်ကြပါလိမ့်မည်။) ဤခံစားချက်က အတော်လေး စစ်မှန်၏။ ထို့ကြောင့် လူကို ဘုရားသခင် ကယ်တင်ခြင်း၏ ရည်မှန်းချက်မှာ အဘယ်နည်း။ (အဆုံးတွင် ဘုရားသည် လူတို့ကို ရရှိနိုင်ရန်အလို့ငှာ ၎င်းတို့အား ပြောင်းလဲကာ သန့်စင်ပေးရန် ဖြစ်ပါသည်။) ဘုရားသခင်၏ ရရှိခြင်းကို ခံရသည့် အကျိုးဆက်မှာ အဘယ်နည်း။ ဘုရားသခင် ကတိပြုထားသည့် အလွန်ကောင်းမွန်သော ခရီးပန်းတိုင်ကို ရရှိခြင်း ဖြစ်သည်။ ထို့ကြောင့် ဤအရာနှင့်သက်ဆိုင်သည့် အကြီးမားဆုံး အကျိုးခံစားရသူမှာ အဘယ်သူနည်း။ (လူဖြစ်ပါသည်။) လူသည် အကြီးမားဆုံး အကျိုးကျေးဇူးခံစားရသူ ဖြစ်ပေ၏။

ဤနှစ်များတစ်လျှောက်လုံးတွင် ဘုရားသခင်နောက် လိုက်ခြင်းမှ မည်သည့်အရာကို လူတို့ရရှိကြသနည်း။ လူအများစုက ၎င်းတို့၏ ရိတ်သိမ်းခြင်း ကြီးမားခဲ့သည်ဟု ပြောကြပေမည်။ အစွမ်းအစကောင်းရှိပြီး သမ္မာတရား လိုက်စားသူတို့၏ ရိတ်သိမ်းခြင်းက မည်မျှကြီးမားသည်ဆိုသည့်အကြောင်းကို ယခုလောလောဆယ် ငါတို့ ပြောဆိုဆွေးနွေးကြမည် မဟုတ်။ သာမန် အစွမ်းအစ ရှိသောသူတို့ပင် များစွာ ရိတ်သိမ်းခြင်း ရှိသည်။ ပထမဆုံးအနေဖြင့် လူတို့သည် ဆိုးယုတ်၊ ဖောက်ပြန်ပျက်စီးသည့် ဤ ဆိုးယုတ်သော၊ ဖောက်ပြန်ပျက်စီးသော လောကနှင့်စပ်လျဉ်း၍ ချင့်ချိန်နိုင်စွမ်းအချို့ ရှိကြသလော။ (ရှိကြပါသည်။) သင်သည် ဘာသာတရားမရှိသူများနှင့် ရောနှောပေါင်းဖော်ခဲ့စဉ်က မည်သို့ခံစားရလေ့ရှိသနည်း။ နေ့စဉ်နေ့တိုင်း သင်ပင်ပန်းခဲ့ရသည်။ စိတ်ဆိုးခဲ့ရသည်။ ဒေါသထွက်ခဲ့ရသည်။ စိတ်ထိခိုက်ခဲ့ရသည်။ ဖိနှိပ်ချုပ်ချယ်ခြင်းခံခဲ့ရသည်။ သင့်ကို အနိုင်ကျင့်မည့် ဆိုးယုတ်သော လူတစ်ဦးနှင့် ကြုံဆုံရပြီး သူ့အပေါ် သင်အနိုင်မယူနိုင်မည်ကို ကြောက်သည့်အတွက် သင်သည် စိတ်လွတ်လက်လွတ် မနေဝံ့။ ထို့ကြောင့် သင်၏ မာနကို မျိုသိပ်ခဲ့ရသည်။ ဆိုလိုသည်မှာ ဘာသာတရားမရှိသူ၏ လောက၊ ဆိုးယုတ်သည့် ဤလောကတွင် အသက်ရှင်ရင်း သင်ထိတွေ့ဆက်ဆံလာရသူများသည် နတ်ဆိုးများ ဖြစ်ပေသည်။ ၎င်းတို့သည် အချင်းချင်း ရက်စက်ကြမ်းကြုတ်ကြသောကြောင့် သင်၏ စိတ်နှလုံးသည် အလွန် နာကျင်ခံစားရသည်။ ဤသည်မှာ အသိသာဆုံးသော ခံစားချက်ဖြစ်၏။ ထို့ကြောင့် ဘုရားသခင်ကို ယုံကြည်သည့်နောက်တွင် ဤသိသာထင်ရှားသည့် ခံစားချက်သည် မည်သည့်အရာအဖြစ်သို့ ပြောင်းလဲသွားသနည်း။ သင်၏ ဤအသိတရားနှင့် ကိုယ်ကျင့်တရားဆိုင်ရာ အသိအမြင် အပိုင်းအစသည် မည်သည့်အရာ ဖြစ်လာခဲ့သနည်း။ ဤဆိုးယုတ်သော ခေတ်ကာလအပေါ် စစ်မှန်သည့် ပိုင်းခြားသိမြင်မှုနှင့် စစ်မှန်သည့် အသိပညာ ဖြစ်လာခဲ့ပေသည်။ နှိပ်စက်ညှဉ်းပန်းမှုများစွာ ခံစားခြင်းအားဖြင့် နတ်ဆိုးမင်းများ၏ အကျည်းတန်သော ရုပ်သွင်အပြင် ဤခေတ်ကာလ၏ မှောင်မိုက်မှုနှင့် ဆိုးယုတ်မှုတို့ကို သင်မြင်နိုင်သည်။ ဤသည်မှာ ရိတ်သိမ်းခြင်းတစ်ခု ဖြစ်သည် မဟုတ်လော။ သင်သည် ဘုရားသခင်ကို မယုံကြည်သကဲ့သို့ သမ္မာတရားကိုလည်း လက်မခံပါက ထိုသို့သော ရိတ်သိမ်းခြင်း ရှိနိုင်သလော။ ယခင်၌ သင်သည် “လူတို့က အဘယ်သို့ဖြစ်ပြီး ပိုဆိုးသည်ထက် ဆိုးလာကြသနည်း။ မယုံကြည်နိုင်အောင်ဖြစ်ရသည်” ဟု ခံစားရုံမျှခံစားခဲ့သည်။ ယင်းကို ယခု သင်ပြောဦးမည်လော။ ယခု သင်သည် ဆိုးယုတ်သောလူများ၊ ယုတ်မာပြီး လောကီဆန်သည့် နတ်ဆိုးများအပေါ် အသိနှင့် ပိုင်းခြားသိမြင်မှုအချို့ ရှိသည်။ သင်သည် ၎င်းတို့နှင့် ထိတွေ့၊ ဆက်ဆံရန် လိုလားမည်လော။ (လိုလားမည်မဟုတ်ပါ။) သင်သည် သေချာပေါက် လိုလားမည်မဟုတ်။ ၎င်းတို့နှင့် ပေါင်းသင်းပြီး ရောနှောနေရန် စေခိုင်းခြင်းခံရပါက သင်သည် ထိုအစား “ကျွန်ုပ် စိုးရွံ့မိပါသည်။ သူတို့ကို ကျွန်ုပ် အနိုင်မယူနိုင်ပါ။ ထိုလူများသည် စာတန်နှင့် သက်ဆိုင်ကြသည်၊ အလွန် ဆိုးယုတ်ကြသည်” ဟု ဆိုလျက် ပင့်သက်ရှိုက်မိမည်ဖြစ်သည်။ သင့်ကို မည်သည့်အရာက အလွန် ပြောင်းလဲစေခဲ့သနည်း။ ထိုအရာမှာ ဘုရားနှုတ်ကပတ်တော်များ၏ အကျိုးတရားများ ဖြစ်သည် မဟုတ်လော။ ထိုအရာမှာ ဆိုးယုတ်သော လူများ၊ ဆိုးယုတ်သော ခေတ်ကာလ၊ ဆိုးယုတ်သော ခေတ်ရေစီးကြောင်းများကို မည်သို့ ပိုင်းခြားသိမြင်ရမည့်အကြောင်း အမြဲ ပြောဆိုခြင်းက သင့်အား ဤခေတ်ကာလနှင့် လူသားမျိုးနွယ်ကို သိရှိလာစေသည့် အချက်ပင် ဖြစ်သည် မဟုတ်လော။ သင့်ထံတွင် ဤအသိရှိသောကြောင့် သင်သည် ၎င်းတို့နှင့် ရောနှောနေရန် လိုလားခြင်း မရှိပေ။ သင့်အတွင်းရှိ ကိုယ်ကျင့်တရားဆိုင်ရာ အသိစိတ်နှင့် အသိတရားသည် ၎င်းတို့ကို စက်ဆုပ်ပြီး သင်သည် ပိုင်းခြားသိမြင်မှု စတင်ရှိလာသည်။ ၎င်းတို့၏ သဘာဝအနှစ်သာရကို သင်တဖြည်းဖြည်း ရိပ်စားမိလာသည်။ ၎င်းတို့က နတ်ဆိုးများဖြစ်သည်ကို အလွန် ရိုးသားစစ်မှန်စွာဖြင့် သင်မြင်နိုင်သည်။ ၎င်းတို့နှင့် ပေါင်းဖော်နေရခြင်းက သင်၏ စိတ်နှလုံးကို နာကျင်စေပြီး သင့်ကို အလွန် စိတ်မချမ်းမသာ ဖြစ်စေသည်မှာ သင်သည် ဆက်လက်အသက်ရှင်ရန် နည်းလမ်းမရှိသည်အထိပင် ဖြစ်၏။ သင်၏ တစ်ခုတည်းသော ဆန္ဒမှာ ၎င်းတို့နှင့် သင့်ကိုယ်သင် ချက်ချင်း ကင်းကွာစေရန် ဖြစ်သည်။ လူအချို့သည် အသင်းတော်ထဲသို့ ပထမဆုံး ဝင်ရောက်လာပြီး ညီအစ်ကို မောင်နှမများနှင့် ထိတွေ့ဆက်ဆံရချိန်တွင် ခံစားကြရသည်မှာ “ဤလူများသည် အဘယ်သို့ဖြစ်ပြီး ကွာခြားနေရသနည်း။ သူတို့အားလုံးသည် မိသားစုဝင်များကဲ့သို့ မိမိတို့၏ အတွင်းကျကျ အတွေးများကို ရိုးရှင်းစွာနှင့် ပွင့်လင်းစွာ ပြောဆိုနိုင်ကြသည်။ သူတို့သည် အဘယ်သို့ဖြစ်၍ မိမိတို့ကိုယ်ကို အခြားသူများထံမှ ခုခံကာကွယ်ထားခြင်း လုံးဝ မရှိကြရသနည်း။ သူတို့ နုံများ နုံအနေကြလေသလော။ ငါကား ပါးနပ်ချက်ချာသူ ဖြစ်သည်။ ငါ့ကိုယ်ငါ လူတိုင်းထံမှ ခုခံကာကွယ်ထားပြီး မည်သူနှင့်မျှ ငါ၏ အတွင်းကျကျ အတွေးများကို မပြော” ဟူ၍ ဖြစ်သည်။ အချိန်ကုန်လာသည်နှင့်အမျှ သမ္မာတရားအနည်းငယ်ကို ၎င်းတို့ နားလည်လာကြသည်။ ရိုးသားသော လူတစ်ဦး ဖြစ်လာဖို့ ၎င်းတို့ စတင်အားထုတ်ခြင်းမရှိဘဲ ထိုအစား အမြဲ မိမိတို့ကိုယ်ကို ဟန်ဆောင်နေပါက၊ လိမ်ညာပြီး လှည့်စားနေပါက ၎င်းတို့သည် နတ်ဆိုးတစ်ကောင်နှင့် စာတန်ဖြစ်သွားမည် မဟုတ်လောဟု တွေးမိကြသည်။ ၎င်းတို့ မုချ ဖယ်ရှားရှင်းလင်းခြင်း ခံရမည်ဖြစ်သည်။ “သမ္မာတရားကို ငါလက်ခံပြီး ရိုးသားသော လူတစ်ဦး ဖြစ်မှရမည်” ဟု တွေးမိကြသည်။ ထို့နောက် ၎င်းတို့သည် မိမိတို့၏ စိတ်နှလုံးကို ညီအစ်ကို မောင်နှမများထံ ဖွင့်ဟပြီး မိမိတို့၏ အတွင်းကျကျ အတွေးများကို ပြောဆိုရန် ကြိုးစားကြသည်။ ၎င်းတို့ ရံဖန်ရံခါ အလိမ်အညာများ ပြောဆိုသည့်အခါ ဘုရားသခင်ထံ ဆုတောင်းပြီး မိမိတို့၏ အလိမ်အညာများကို စွန့်ပစ်၍ ရိုးသားသော လူတစ်ဦး၏ အပြုအမူကို လက်တွေ့လုပ်ဆောင်ကြသည်။ ၎င်းတို့သည် ဤသို့ အမြဲ လက်တွေ့လုပ်ဆောင်ကြပြီးနောက် တစ်နေ့တွင် ဤသို့ အသက်ရှင်ခြင်းက အမှန်တကယ် ကောင်းမြတ်သည်ဟု ခံစားကြရလေတော့သည်။ ၎င်းတို့ မပင်ပန်းသည်သာမက ဖိနှိပ်ချုပ်ချယ်ခံရခြင်းလည်း မရှိသကဲ့သို့ နာကျင်ခြင်းလည်း မရှိကြ။ ၎င်းတို့၏ စိတ်နှလုံးများက လွတ်လပ်ပြီး လွတ်မြောက်ကာ ၎င်းတို့တွင် ငြိမ်သက်ခြင်းနှင့် ဝမ်းမြောက်ခြင်း ခံစားချက်များ အမှန်တကယ် ရှိကြသည်။ ဤနောက်ပိုင်းတွင်မူ ၎င်းတို့သည် မိမိတို့၏ အတွေးများနှင့် စိတ်ကူးများအားလုံးကို ညီအစ်ကို မောင်နှမများနှင့် ပွင့်လင်းစွာ မိတ်သဟာယပြုနိုင်ကြသည်။ “ဘုရားအိမ်တော်သာ သမ္မာတရားနှင့်ဆိုင်သည့် ပတ်ဝန်းကျင်ရှိသည်။ ထိုနေရာတွင်သာ ဘုရားနှုတ်ကပတ်တော်က ဩဇာအာဏာကို ကျင့်သုံးသည်။ ထိုနေရာတွင်သာ သန့်စင်သည့် နယ်မြေရှိသည်။ ဘုရားအိမ်တော်တွင်သာ လူတို့သည် ဆက်လက် အသက်ရှင်ကြသည်နှင့်အမျှ လူသားတစ်ဦးနှင့် ဆင်တူခြင်း ပိုမို ရှိလာနိုင်ကြသည်” သင့်ထံတွင် ထိုသို့သော ခံစားချက်များ အမှန်တကယ် ရှိပါက ဘုရားသခင်သည် ချစ်ခြင်းမေတ္တာ ဖြစ်ကြောင်း သင်မြင်ပြီး သူ၏ ချစ်ခြင်းမေတ္တာကို မွေ့လျော်ခံစားသောကြောင့် ဘုရားသခင်ကို သင်စွန့်ခွာလိမ့်မည် မဟုတ်ပေ။ လူတို့က ဘုရားသခင်ကို ဤသို့ ယုံကြည်ကြပြီး သူ့နောက် ဤသို့ လိုက်ကြသည်ကို ဘာသာတရားမရှိသူများက မြင်သည့်အခါ သဘောမပေါက်ကြပေ။ ဤလူများက မည်သည့်အရာ လုပ်ဆောင်နေသည်၊ အဘယ်ကြောင့် ဘုရားသခင်အပေါ် ထိုမျှကြီးမားသည့် ယုံကြည်ခြင်းရှိကြသည် သို့မဟုတ် ထိုသို့သော ခက်ခဲသည့် အခြေအနေများတွင် ၎င်းတို့က အဘယ်ကြောင့် စုဝေးပွဲများ မရမကလုပ်နေကြဆဲ ဖြစ်သည်ကို ထိုမယုံကြည်သူများ နားမလည်ကြပေ။ ၎င်းတို့ ရှင်းလင်းခံရပြီး နှင်ထုတ်ခံရသည့်အချိန်တွင်ပင် ဘုရားသခင်ကို မစွန့်ခွာကြပေ။ ကောင်းမှုများကို ပြင်ဆင်ရန် ဧဝံဂေလိကို ဖြန့်သည့် ၎င်းတို့၏ အလုပ်လုပ်ပေးခြင်းတွင် မဆုတ်မနစ် ကြိုးပမ်းကြဆဲ ဖြစ်သည်။ ကြောက်ရွံ့ခြင်းကြောင့် ဘုရားသခင်ကို စွန့်ခွာဝံ့မည်မဟုတ်သည့် လူအချို့ကား ၎င်းတို့ထဲတွင် ရှိသည်။ ထိုသူတို့သည် စွန့်ခွာလျှင် ၎င်းတို့အပေါ် ဘုရားသခင်၏ အပြစ်ဒဏ် ကျရောက်လာမည်ကို ကြောက်ရွံ့ကြသည်။ သင့်ကို အမှန်တရား ငါပြောမည်။ သင်သည် စိတ်အေးလက်အေး ထွက်သွားနိုင်သည်။ ဘုရားသခင်က သင့်ကို အပြစ်ဒဏ်ပေးလိမ့်မည် မဟုတ်။ ဘုရားသခင်သည် လူတို့ကို လွတ်လပ်မှုပေးထား၏။ ဘုရားအိမ်တော် တံခါးလည်း အစဉ်အမြဲ ဖွင့်ထားပေသည်။ စွန့်ခွာလိုသောသူ မည်သူမဆို အချိန်မရွေး နေရာမရွေး ကန့်သတ်မှုမရှိဘဲ ထိုသို့လုပ်ဆောင်နိုင်သည်။ သို့ရာတွင် တစ်စုံတစ်ဦးသည် စွန့်ခွာပြီးနောက် ပြန်လည်ဝင်ရောက်လိုပါက ထိုမျှမရိုးရှင်းပေ။ အဘယ့်ကြောင့်ဆိုသော် ထိုအရာသည် ဘုရားသခင်ကို သစ္စာဖောက်ခြင်း ဖြစ်သောကြောင့် ဖြစ်သည်။ ထိုသူသည် တင်းကျပ်သည့် စစ်ဆေးမှုကို ဖြတ်သန်းရမည်ဖြစ်သည်။ သူအမှန်တကယ် နောင်တရခြင်း ရှိမရှိ၊ လူကောင်းတစ်ဦး ဟုတ်မဟုတ်ဆိုသည်ကို စုံစမ်းစစ်ဆေးခြင်း ခံရမည်ဖြစ်သည်။ ထို့နောက်တွင်မှ အသင်းတော်ထဲသို့ ထိုသူကို ပြန်လည်လက်ခံ၍ ရနိုင်ပေသည်။ သို့ရာတွင် ဘုရားသခင်ကို စွန့်ပယ်ပြီး လောကသို့ ပြန်သွားလိုသည့်သူများအတွက်မူ ဘုရားအိမ်တော်တွင် မည်သည့်ကန့်သတ်ချက်မျှ လုံးဝ မရှိပေ။ အချို့သော လူတို့ကို စွန့်ခွာခွင့်မပြုဟု ဆိုသည့် စီမံအုပ်ချုပ်ရေးဆိုင်ရာ အမိန့်တစ်ခုတလေ အသင်းတော်တွင် ရှိသလော။ (မရှိပါ။) လုံးဝ မရှိဖူးပေ။ ဘုရားအိမ်တော်က မည်သူကိုမဆို အသင်းတော်ကို စွန့်ခွာခွင့်ပေးသည်။ ဆိုးယုတ်သော လူတစ်ဦးက အသင်းတော်ကို စွန့်ခွှာလျှင် ဘုရားအိမ်တော်က ၎င်းတို့ကို ဝမ်းမြောက်ဝမ်းသာပင် လိုက်လံပို့ဆောင်နှုတ်ဆက်ပေးဦးမည် ဖြစ်သည်။ သို့ရာတွင် စွန့်ခွာလိုသည့် လူများထံ “သင်စွန့်ခွာ၍ မဖြစ်ပါ။ သင့်တွင် ဆုကျေးဇူးအချို့နှင့် အစွမ်းအစအချို့ ရှိနေဆဲ ဖြစ်သည်။ သင်သည် အသင်းတော်တွင် အနာဂတ်ရှိနေဆဲ ဖြစ်ပြီး အနာဂတ်တွင် ကြီးမားစွာ သင်ကောင်းချီးခံစားရနိုင်သည်” ဟု ဆိုလျက် မိမိတို့၏ စေတနာကို အမြဲ ဖော်ပြလိုသည့် လူအချို့ ရှိသည်။ ဤသည်မှာ ချစ်ခြင်းမေတ္တာဖြစ်သည်ဟု တွေးထင်လျက် လူတို့ကို ဤသို့ ဖျောင်းဖျရန် ကြိုးစားသည့် စေတနာကောင်းသော လူအချို့ ရှိကြသည်။ လူတို့အား ဤသို့ ဆက်နေခိုင်းခြင်းသည် အသုံးဝင်မှုတစ်ခုတလေ ရှိသလော။ သင်သည် လူတို့ကို ဆက်နေအောင် လုပ်၍ ရနိုင်သော်လည်း ၎င်းတို့၏ စိတ်နှလုံးကို ဆက်နေအောင် လုပ်၍ကား မရနိုင်ပေ။ သမ္မာတရားကို မချစ်သောသူတို့သည် ဘုရားအိမ်တော်တွင် ခိုင်မာစွာ မရပ်တည်နိုင်ပေ။ ၎င်းတို့ ဆက်နေအောင် သင်အနိုင်အထက် သွေးဆောင်လျှင်ပင် ၎င်းတို့သည် သမ္မာတရားကို လိုက်စားသောသူ မဟုတ်သောကြောင့် မည်သည့်ကောင်းချီးများကို ၎င်းတို့ရရှိနိုင်မည်နည်း။ ၎င်းတို့အနေဖြင့် သစ္စာစောင့်သိသော အလုပ်လုပ်ပေးသူများဖြစ်ပါက ဆက်ရှင်သန်နိုင်ခြင်း ကောင်းချီးသည် ပေါ့သေးသေး မဟုတ်ပေ။ သို့ရာတွင် သမ္မာတရားကို မလိုက်စားသောသူတို့အတွက်မူ ဘုရားသခင်ကို ယုံကြည်ခြင်းသည် ငြီးငွေ့ဖွယ်ရာ ဖြစ်သောကြောင့် ၎င်းတို့သည် အလုပ်လုပ်ပေးရန် လိုလားနေကြသလော။ ထို့ကြောင့် စိတ်စေတနာကောင်းပေါ် အရင်းခံထားသည့် ဤဖျောင်းဖျခြင်း နည်းစနစ်သည် လူကောင်းတစ်ဦးအတွက် ရလဒ်အချို့ ရှိသော်လည်း ဆိုးယုတ်သော လူတစ်ဦးအတွက် အသုံးပြုသည့်အခါ အနည်းငယ် မိုက်မဲပေသည်။ အခြားသူများကို တိုက်တွန်းခြင်းအတွက် စည်းမျဉ်းများ ရှိ၏။ နောင်တရနိုင်သော သူတို့အတွက် တိုက်တွန်းခြင်းကို လက်တွေ့လုပ်ဆောင်ခြင်းသည် ရလဒ်အချို့ ရစေသော်လည်း ဆိုးယုတ်သော လူတို့အတွက် တိုက်တွန်းခြင်းကို လက်တွေ့လုပ်ဆောင်ခြင်းသည် အချည်းနှီး ဖြစ်သည်။ ၎င်းတို့ကို ဖျောင်းဖျရန် သင်ကြိုးစားလေ ၎င်းတို့က သင့်ကို စက်ဆုပ်လေဖြစ်ပြီး ၎င်းတို့၏ အရှက်တရားက ဒေါသအဖြစ်သို့ ပြောင်းသွားသည်။ ဤအရာက မိုက်မဲမှုကို ပြသည်။ ဆိုးယုတ်သော လူတစ်ဦးကို တိုက်တွန်းခြင်းသည် မိုက်မဲ၏။ ဘုရားသခင်ကို ယုံကြည်လာသည်မှာ အချိန်အားဖြင့် သိပ်မကြာသေးသော်လည်း လွန်ခဲ့သည့် နှစ်အနည်းငယ်အတွင်း ဘုရားနှုတ်ကပတ်တော်များကို ဖတ်ရှုခြင်းသည် ၎င်းတို့ကို သမ္မာတရားများစွာအပေါ် သိမြင်နားလည်ခြင်းနှင့်ဆိုင်သည့်၊ ရှင်းလင်းသည့် အသိပညာပေးကြောင်း၊ သမ္မာတရားကို ၎င်းတို့ အပြည့်အဝ မရရှိသေးသော်လည်း ၎င်းတို့ အတော်အတန် ပြောင်းလဲပြီးဖြစ်ကာ ဘုရားသခင်ထံမှ အမှန်တကယ် များစွာ ရရှိပြီးဖြစ်ကြောင်း ၎င်းတို့စိတ်နှလုံး အတွင်းနက်နက်နေရာတွင် ခံစားရသည့် လူအချို့ ရှိသည်။ သင်သည် အတွေ့အကြုံဆိုင်ရာ အသိပညာနှင့် သက်သေခံချက်အကြောင်း ပြောဆိုရန် စေခိုင်းခြင်းခံရသည့်အခါ ရှင်းလင်းစွာ မပြောဆိုနိုင်သေးသော်လည်း သင့်အနေဖြင့် ကောင်းမွန်ပြီး အပြုသဘောဆောင်သော ဦးတည်ချက်ဖြင့် ရှေ့ဆက်နေကြောင်းနှင့် မကောင်းသည့် သို့မဟုတ် အပျက်သဘောဆောင်သည့် ဦးတည်ချက်ဖြင့် နောက်ပြန်သွားနေခြင်း မရှိကြောင်း သင်တကယ်ကို ခံစားရပြီး သင့်ကိုယ်သင် “ငါလူကောင်းတစ်ဦးဖြစ်ရန် လိုအပ်သည်။ ရိုးသားသော လူတစ်ဦးဖြစ်ရန် လိုအပ်သည်။ ငါသည် ဘုရားသခင် စက်ဆုပ်သောသူဖြစ်သည့် ဆိုးယုတ်မှု၏ မာနထောင်လွှားသော တပည့်ရင်းတစ်ဦး ဖြစ်ဖို့မဆိုထားနှင့်၊ လှည့်ဖြားတတ်သော လူတစ်ဦးပင် လုံးဝ ဖြစ်၍မရ။ ဘုရားသခင်ကို ကျေနပ်စေသော တစ်စုံတစ်ဦး ဖြစ်ရန် လိုအပ်သည်” ဟု စဉ်ဆက်မပြတ် ပြောနေသည်။ ထိုကဲ့သို့ သင်သည် မကြာခဏ မိမိကိုယ်ကို ဆုံးမကာ မိမိကိုယ်ကို ချုပ်ထိန်း၍ နှစ်အနည်းငယ် ကြာပြီးနောက်တွင် လူသားပုံသဏ္ဌာန်အနည်းငယ်ကို အသက်ရှင်နေထိုင်နိုင်သည်ဟု နောက်ဆုံး၌ သင်တွေးထင်သည်။ လူတို့၏ အစစ်မှန်ဆုံး ခံစားချက်များ၊ အတွေ့အကြုံများ၊ သိနားလည်မှုများမှ ပြောဆိုရလျှင် လူသည် ဘုရားသခင်က လူသားမျိုးနွယ်ကို ကယ်တင်နေစဉ် ဘုရားသခင့်အမှုတော်၏ အကြီးမားဆုံး အကျိုးကျေးဇူးခံစားရသူ ဖြစ်သည်။ လက်ရှိအချိန်ထိတိုင် ဘုရားသခင်ကို ယုံကြည်လာသည့်နောက် မည်သည့်အရာကို သင်တို့ လက်လွှတ်ဆုံးရှုံးလေပြီနည်း။ သင့်အတွက် ငါသေချာ ရှင်းပြပေးမည်။ စိတ်အလိုလိုက်လွန်းခြင်း၊ သင်အလိုရှိသည့် မည်သည့်အရာကိုမဆို လုပ်ဆောင်ခြင်း၊ အကြင်နာမဲ့စွာ အသက်ရှင်ခြင်းတို့အပြင် နိုက်ကလပ်နှင့် ဘားများတွင် သွားရောက် ကခုန်၊ သီဆိုကာ ပါတီလုပ်ရန် အခွင့်အရေးများကို သင်တို့ လက်လွှတ်ဆုံးရှုံးခဲ့ပြီဖြစ်ပြီး ဆိုးယုတ်မှု ရေစီးကြောင်းများထဲ မူးမော်သည်အထိ တဝတပြဲ စားသောက်ဖို့ အခွင့်အရေးကို လက်လွတ်ဆုံးရှုံးခဲ့ပြီဖြစ်သည်။ ဤနေ့ရက်များ သင့်တွင် မရှိတော့ချေ။ သို့ရာတွင် ထို့ထက် ပို၍ မည်သည့်အရာကို သင်ရရှိခဲ့ပြီနည်း။ လူတို့သည် ဘုရားသခင်အား ယုံကြည်ခြင်းက ၎င်းတို့ကို အတော်လေး ပျော်ရွှင်စေကာ ပူပင်ကြောင့်ကြမဲ့စေသည်ဟု မကြာခဏ ခံစားကြသည်။ တစ်သက်တာလုံး ဤသို့ အသက်ရှင်သွားရလျှင် အတော်လေး အဆင်ပြေမည် ဖြစ်သည်။ သင်ရရှိသည့် အရာအများစုသည် ပျော်ရွှင်ခြင်း၊ ဝမ်းမြောက်ခြင်း၊ ငြိမ်သက်ခြင်းတို့ ဖြစ်သည်။ ဤသည်တို့သည် စစ်မှန်သည့် အကျိုးကျေးဇူးများ ဖြစ်သည် မဟုတ်လော။ (ဟုတ်ပါသည်။) လူအချို့က “လွန်ခဲ့သည့် နှစ်နှစ်အတွင်း ကျွန်ုပ်သည် မိမိတာဝန်ကို လုပ်ဆောင်ခြင်းကြောင့် အနည်းငယ် ပင်ပန်းသော်လည်း မည်သို့ဆိုစေ စိတ်အေးလက်အေး ဖြစ်ပါသည်” ဟု ပြောကောင်းပြောကြပေမည်။ ဤစိတ်အေးလက်အေးဖြစ်ခြင်းနှင့် ငြိမ်သက်ခြင်းတို့ကို ငွေဖြင့် ဝယ်ယူ၍ မရသကဲ့သို့ အဆင့်အတန်း သို့မဟုတ် ကျော်ကြားမှု သို့မဟုတ် အကျိုးအမြတ် သို့မဟုတ် ပညာရေး ဘွဲ့ဒီဂရီဖြင့် အလဲအလှယ်လုပ်၍လည်း မရနိုင်ပေ။

ဘုရားသခင်ကို ယုံကြည်သူတစ်ဦးအတွက် သမ္မာတရားကို ရရှိခြင်းသည် အသက်ကို ရရှိခြင်းဖြစ်ပြီး အသက်ကို ရရှိခြင်းသည် စစ်မှန်သည့် အကျိုးကျေးဇူးများကို ရရှိခြင်း ဖြစ်သည်။ လူက စစ်မှန်သည့် အကျိုးကျေးဇူးများကို ရရှိသည့် တစ်ချိန်တည်းတွင် ဘုရားသခင်သည် ၎င်းတို့ထံမှ မည်သည့်အရာကို ရရှိသနည်း။ လူ့အပေါ် ဘုရားသခင်၏ သတ်မှတ်ချက်များမှာ အဘယ်နည်း။ လူ့ထံမှ မည်သည့်အရာကို ဘုရားသခင်ရရှိရန် လိုအပ်သနည်း။ ဘုရားသခင်သည် အပေးအယူလုပ်ခြင်းတွင် ပါဝင်ပတ်သက်မှု ရှိသလော။ (မရှိပါ။) ဘုရားသခင်၏ စကားနှင့် လုပ်ရပ်များတွင် သူက “ဤစကားများကို ငါပြောပြီးဖြစ်သောကြောင့် သင်တို့သည် ဤမျှသော ငွေကို ငါ့အား ပေးရန်လိုအပ်သည်” ဟု ပြောဖူးသလော။ ဘုရားသခင်သည် သင့်ထံမှ တစ်ပြားတစ်ချပ် တောင်းဖူးသလော။ (မတောင်းဖူးပါ။) ဘုရားသခင်က လူ၏ အသက်ဖြစ်နိုင်သည့် အလွန်များသော သမ္မာတရားများကို လူသားမျိုးနွယ်အား အလွန် ကိုယ်ကျိုးမငဲ့စွာနှင့် အခမဲ့ပေးမည်ကို ယုံကြည်မှုကင်းသည့် လူအချို့က လုံးဝ မယုံကြည်ကြပေ။ ဤအချက်ကို ၎င်းတို့ မယုံကြည်ကြ။ ကမ္ဘာမြေပေါ်ရှိ ကိစ္စရပ်အားလုံးသည် အပေးအယူနှင့်ဆိုင်ကြောင်း၊ အလကားရသည့် အရာဟူ၍ ဘာမျှမရှိကြောင်း ၎င်းတို့ တွေးထင်ကြသောကြောင့် ဘုရားနှုတ်ကပတ်တော်များနှင့် လုပ်ဆောင်ချက်များအားလုံးကို လူသားမျိုးနွယ်ထံ အဖိုးအခမယူဘဲ အခမဲ့ ပေးထားခြင်းဖြစ်သည်ကို ၎င်းတို့ မယုံကြည်ကြပေ။ ဤသို့ဖြစ်နေလျှင်ပင် သေချာပေါက် ထောင်ချောက်တစ်ခု ဖြစ်သည်ဟု ၎င်းတို့က တွေးထင်ကြသည်။ ဘုရားသခင်ကို ၎င်းတို့က ဤသို့ သံသယထားခြင်းသည် အံ့အားသင့်စရာ မဟုတ်ပေ။ အဘယ့်ကြောင့်ဆိုသော် မည်သူ့အပေါ် သမ္မာတရား ပေးသနားထားသည်ကို ၎င်းတို့သိဖို့ မဆိုထားနှင့်၊ မည်သူကို ဘုရားသခင် ကယ်တင်ပြီး စုံလင်အောင် ပြုပေးသည်ကိုပင် ၎င်းတို့မသိကြသောကြောင့် ဖြစ်သည်။ သို့ရာတွင် ဘုရားသခင် လုပ်ဆောင်သည့်အရာသည် အမှန်တကယ် အခမဲ့ဖြစ်သည်။ သူ့အနေဖြင့် လူတို့ကို မည်သည့်အရာ လုပ်ဆောင်ရန် တောင်းဆိုသည်ဖြစ်စေ ထိုအရာကို ၎င်းတို့လုပ်ဆောင်သရွေ့ သူသည် စိတ်ကျေနပ်အားရပြီး လူတို့ကလည်း သူ၏ အသိအမှတ်ပြုခြင်းကို ရရှိနိုင်ကြသည်။ ဘုရားသခင် ဖော်ပြသည့် သမ္မာတရားများကို လူတို့လက်ခံနိုင်ပြီး သူ၏ နှုတ်ကပတ်တော်များအတိုင်း အသက်ရှင်နိုင်သရွေ့ ဤသည်မှာ ဘုရားသခင် မျှော်လင့်သည့် ရလဒ်ဖြစ်ကာ လူတို့ကို သူကယ်တင်နေစဉ် ၎င်းတို့ထံမှ သူအလိုရှိသည့်အရာ ဖြစ်သည်။ ဘုရားသခင်က ဤမျှလေးကိုသာ အလိုရှိသော်လည်း လူတို့သည် သူ့ကို ပေးနိုင်ကြသလော။ ဘုရားသခင်၏ ဤတောင်းဆိုချက်ကို သူ့အား ပြန်ဆပ်ရန် ရှိသမျှအားလုံးထဲမှ တန်ဖိုးအရှိဆုံးသောအရာအဖြစ် သဘောထားနိုင်သည့် လူမည်မျှ ရှိသနည်း။ ဘုရားသခင်၏ စိတ်နှလုံးကို မည်သူနားလည်နိုင်သနည်း။ မည်သူမျှ နားမလည်နိုင်သကဲ့သို့ လူတို့သည် အားလုံးထဲမှ တန်ဖိုးအရှိဆုံးသောအရာကို မိမိတို့ရရှိထားကြောင်းကိုလည်း သတိမပြုမိကြချေ။ အားလုံးထဲမှ တန်ဖိုးအရှိဆုံးသော အရာကို ၎င်းတို့ရရှိထားပြီးဖြစ်သည်ဟု အဘယ်ကြောင့် ငါဆိုရသနည်း။ ဘုရားသခင်သည် သူ၏ အသက်၊ သူ၏ အရာအားလုံးနှင့် ဖြစ်ခြင်းတို့ကို လူ့အပေါ် ပေးသနားထားပြီးဖြစ်သည်။ ဤသည်မှာ ထိုအရာကို ၎င်းတို့အသက်ရှင်နေထိုင်နိုင်ရန်အလို့ငှာ ဖြစ်သည်။ သူ၏ အရာအားလုံးနှင့် ဖြစ်ခြင်းအပြင် သူပေးသနားထားသည့် သမ္မာတရားများကို ၎င်းတို့ယူ၍ မိမိတို့၏ ဘဝ ဦးတည်ချက်နှင့် ရည်မှန်းချက်များအဖြစ်သို့ ပြောင်းလဲနိုင်ရန်အလို့ငှာ ဖြစ်သည်။ သူ၏ နှုတ်ကပတ်တော်များအတိုင်း ၎င်းတို့အသက်ရှင်နိုင်ကာ သူ၏ နှုတ်ကပတ်တော်များကို ၎င်းတို့၏ အသက်ဖြစ်အောင် လုပ်နိုင်ရန်အလို့ငှာ ဖြစ်သည်။ ဤသို့ဖြင့် ဘုရားသခင်သည် လူ၏ အသက်ဖြစ်လာနိုင်ရန်အလို့ငှာ လူ့အပေါ် သူ၏ အသက်ကို အခမဲ့ ပေးသနားထားပြီးဖြစ်သည်ဟု ဆို၍ မရနိုင်သလော။ (ရနိုင်ပါသည်။) သို့ဆိုလျှင် ဘုရားသခင်ထံမှ လူတို့ ရရှိသည့်အရာမှာ အဘယ်နည်း။ သူ၏ မျှော်လင့်ချက်များလော။ သူ၏ ကတိတော်များလော။ သို့မဟုတ် မည်သည့်အရာနည်း။ ဘုရားသခင်ထံမှ လူတို့ရရှိသည့်အရာမှာ အနှစ်မဲ့သည့် စကားတစ်ခွန်းမဟုတ်၊ ဘုရားသခင်၏ အသက်ပင် ဖြစ်ချေတော့သည်။ လူတို့ကို ဘုရားသခင်က အသက်ပေးသည့် တစ်ချိန်တည်းတွင် ၎င်းတို့အပေါ် သူ၏ တစ်ခုတည်းသော တောင်းဆိုချက်မှာ သူ၏ အသက်ကို ၎င်းတို့ကိုယ်ပိုင်အသက်အဖြစ် အသက်ရှင်နေထိုင်ကြရန်သာ ဖြစ်သည်။ ဤအသက်အား သင်အသက်ရှင်နေထိုင်နေသည်ကို ဘုရားသခင်မြင်သည့်အခါ ကျေနပ်ဝမ်းမြောက်သည်။ ဤသည်မှာ သူ၏ တစ်ခုတည်းသော တောင်းဆိုချက်ဖြစ်သည်။ ထို့ကြောင့် ဘုရားသခင်ထံမှ လူတို့ရရှိသည့်အရာမှာ တန်ဖိုးမဖြတ်နိုင်သည့် အရာတစ်ခုဖြစ်သော်လည်း ဤတန်ဖိုးမဖြတ်နိုင်သည့်အရာကို ၎င်းတို့အား သူပေးသည့် တစ်ချိန်တည်းတွင် မည်သည့်အရာကိုမျှ သူမရရှိပေ။ အကြီးမားဆုံး အကျိုးကျေးဇူးခံစားရသူမှာ လူဖြစ်သည်။ လူသည် အကြီးမားဆုံး ရိတ်သိမ်းခြင်းကို ခံစားရပြီး လူသည် အကြီးမားဆုံး အကျိုးကျေးဇူးခံစားရသူ ဖြစ်သည်။ ဘုရားနှုတ်ကပတ်တော်များကို လူတို့က မိမိတို့၏ အသက်အဖြစ် လက်ခံသည့်တစ်ချိန်တည်းတွင် သမ္မာတရားကို ၎င်းတို့ နားလည်ကြပြီး ပြုမူနေထိုင်ခြင်းအတွက် စည်းမျဉ်းများနှင့် အခြေခံအုတ်မြစ်တစ်ခု ရှိကြသည်။ ထို့ကြောင့် ၎င်းတို့၏ ဘဝလမ်းကြောင်းအတွက် ဦးတည်ချက်တစ်ခု ရှိကြလေသည်။ ၎င်းတို့သည် စာတန်၏ အထင်အမြင်မှားစေခြင်း သို့မဟုတ် ချည်နှောင်ခြင်း မခံရတော့သကဲ့သို့ ဆိုးယုတ်သော လူတို့၏ အထင်အမြင်မှားစေခြင်း သို့မဟုတ် အသုံးချခြင်းကိုလည်း မခံရတော့ပေ။ ဆိုးယုတ်သော ခေတ်ရေစီးကြောင်းများ၏ ညစ်ညမ်းစေခြင်း သို့မဟုတ် သွေးဆောင်ဖြားယောင်းခြင်း မခံရတော့ပေ။ ၎င်းတို့သည် ကောင်းကင်နှင့် မြေကြီးကြားတွင် လွတ်လပ်ကာ လွတ်မြောက်လျက် အသက်ရှင်ကြပြီး ဘုရားသခင်၏ အုပ်စိုးမှုအောက်တွင် အမှန်တကယ် အသက်ရှင်နိုင်ကြသည်။ ဆိုးယုတ်သော သို့မဟုတ် မကောင်းသော အင်အားစုတစ်ခုတလေ၏ တစ်ဖန် အကြမ်းဖက်ခြင်းကို လုံးဝ မခံရပေ။ ဆိုလိုသည်မှာ လူတစ်ဦးသည် ဤအသက်မျိုးကို အသက်ရှင်နေထိုင်သည်နှင့်အမျှ စိတ်ဆင်းရဲခြင်း မခံစားရတော့သကဲ့သို့ ၎င်းတို့တွင် အခက်အခဲများလည်း မရှိကြောင်းပင်။ ပျော်ရွင်စွာ၊ လွတ်လပ်၊ လွယ်ကူစွာ ၎င်းတို့ အသက်ရှင်ကြသည်။ ၎င်းတို့သည် ဘုရားသခင်နှင့် ပုံမှန် ဆက်ဆံရေး ရှိကြသည်။ သူ့ကို ပုန်ကန်ခြင်း မရှိသကဲ့သို့ အတိုက်အခံလုပ်ခြင်းလည်း မရှိကြချေ။ သူ၏ အချုပ်အခြာအာဏာအောက်တွင် အမှန်တကယ် အသက်ရှင်ရင်း လုံးဝ တရားမျှတသည့် နည်းလမ်းဖြင့် လုံးလုံးလျားလျား အသက်ရှင်ကြသည်။ ၎င်းတို့တွင် သမ္မာတရားနှင့် လူ့သဘာဝ ရှိကြပြီး လူသားမျိုးနွယ်ဟူသည့် အမည်နာမနှင့်လည်း ၎င်းတို့ထိုက်တန်လာကြသည်။ ထိုသို့သော ကြီးမားလှသည့် အကျိုးကျေးဇူးတစ်ခု ရရှိခြင်းကို ဘုရားသခင်က လူအား ပေးထားသည့် ကတိတော်များဟု လူ၏ စိတ်ကူးအမြင်ထဲတွင် ရှိသည့်အရာများ သို့မဟုတ် လူက ရရှိရန် ဆန္ဒရှိသည့် ကောင်းချီးများနှင့် နှိုင်းယှဉ်ကြည့်လော့။ မည်သည့်အရာ သာ၍ ကောင်းမွန်သနည်း။ မည်သည့်အရာကို လူတို့ အလိုအပ်ဆုံး ဖြစ်သနည်း။ မည်သည့်အရာက ဘုရားသခင်ကို လူတို့ကျိုးနွံနာခံပြီး ကိုးကွယ်အောင် လုပ်ပေး၍ ၎င်းတို့အား ဘုရားသခင်၏ ဖျက်ဆီးခြင်း သို့မဟုတ် အပြစ်ဒဏ်ပေးခြင်း မခံရစေဘဲ ထာဝရ အသက်ရှင်အောင် လုပ်ပေးနိုင်သနည်း။ ကောင်းချီးခံစားလိုသည့် သင်၏ဆန္ဒသည် အရေးကြီးသလော သို့မဟုတ် သင့်အား ဘုရားသခင် ပေးထားပြီးဖြစ်သည့် အသက်ကို အမှန်တကယ် အသက်ရှင်နေထိုင်ခြင်းက အရေးကြီးသလော။ မည်သည့်အရာက သင့်ကို ဘုရားသခင်၏ စက်ဆုပ်ခြင်း သို့မဟုတ် စွန့်လွှတ်ခြင်း သို့မဟုတ် အပြစ်ဒဏ်ပေးခြင်း မခံရစေဘဲ ဘုရားသခင်ရှေ့မှောက်သို့ လာရန် သာ၍ ကူညီပေးနိုင်သနည်း။ သင်၏ဘဝကို မည်သည့်အရာက ထိန်းသိမ်းပေးနိုင်သနည်း။ ဘုရားသခင်ထံမှလာသည့် သမ္မာတရားကို လက်ခံခြင်းအားဖြင့်သာ သင်သည် ဤထာဝရအသက်ကို ရရှိနိုင်ပေသည်။ ဤအသက်ကို သင်ရရှိသည်နှင့်တစ်ပြိုင်နက် သင်၏ ဘဝသည် အချိန်အကန့်အသတ် မရှိဘဲ ဖြစ်သွားသည်။ ဤသည်မှာ ထာဝရအသက် ဖြစ်သည်။ သွယ်ဝိုက်ညွှန်းဆိုသည့်အရာမှာ တစ်စုံတစ်ဦးသည် ဘုရားသခင်ထံမှ လာသည့် အသက်ကို မရရှိပါက သေဆုံးရမည် ဖြစ်ကြောင်းပင်။ လူသားအသက်သည် အချိန်ဖြင့် ကန့်သတ်ခြင်းခံရသည်။ အချိန်ဖြင့် ကန့်သတ်ခြင်းခံရသည့် အသက်သည် ထာဝရအသက် ဟုတ်သေးသလော။ မဟုတ်ပေ။ ကောင်းချီးခံစားလိုသည့် သင့်လိုအင်ဆန္ဒသည် ဘုရားသခင်ထံမှ ထာဝရအသက် ရရှိခြင်းနှင့်ဆိုင်သော နေရာကို ယူနိုင်သလော။ ကောင်းချီးခံစားလိုသည့် တစ်စုံတစ်ဦး၏ ဆန္ဒသည် ၎င်းတို့ကို သေခြင်းမှ တားဆီးပေးနိုင်သလော။ မတားဆီးပေးနိုင်ပေ။ ယင်းမှာ သေချာပေသည်။

ဘုရားသခင်သည် သမ္မာတရားများစွာ ဖော်ပြရန် ကြွလာပြီဖြစ်သည်။ လူတို့သည် ဘုရားသခင်ထံမှ အသက်ကို ရရှိပြီး သူ့ထံမှလာသည့် ထာဝရအသက်၊ ထာဝရတည်သော အသက်တစ်ခုကို ရရှိကြသည်။ ဘုရားသခင် ပြောင်းလဲပြီလော။ (မပြောင်းလဲပါ။) သဘောတရားအရ ပြောရလျှင် လူသားမျိုးနွယ်ကို ကယ်တင်ခြင်းနှင့်ဆိုင်သည့် ဘုရားသခင်၏ ကြီးမားသော စီမံကိန်းသည် လူတို့အား သေဆုံးခြင်းမရှိဘဲ ထာဝရ အသက်ရှင်ရန် နောက်ဆုံးတွင် အရည်အချင်းပြည့်မီစေပြီဖြစ်သည်။ ဤအဆင့်တွင် ဘုရားသခင်သည် သူ၏ ဆန္ဒများကို ပြည့်စုံစေပြီဖြစ်သည်။ သူ၏ အနှစ်ခြောက်ထောင် စီမံခန့်ခွဲမှု အစီအစဉ်ဖြစ်သည့် လူသားမျိုးနွယ်ကို ကယ်တင်ခြင်းအမှုအား ပြည့်စုံစေပြီဖြစ်သည်။ ဘုရားသခင်၏ ကြီးမြတ်သော အမှု ပြီးမြောက်ပြီဖြစ်ကာ ထိုအရာမှ အကျိုးကျေးဇူးအချို့ကို ဘုရားသခင် ရရှိပြီးဖြစ်သည့်အလား ထင်ရသော်လည်း အမှန်တွင် မည်သူသည် ထာဝရ အသက်ရှင်မည့်သူ ဖြစ်သနည်း။ မည်သူသည် အကြီးမားဆုံး ကောင်းချီးများကို ရရှိနေသူ ဖြစ်သနည်း။ (လူဖြစ်ပါသည်။) လူသားမျိုးနွယ်ဖြစ်သည်။ ဘုရားသခင်သည် ဤလူများကို မရရှိပါက သူ၏ အဆင့်အတန်း ပြောင်းလဲသွားလိမ့်မည်လော။ (ပြောင်းလဲသွားလိမ့်မည် မဟုတ်ပါ။) ဘုရားသခင်၏ အဆင့်အတန်း ပြောင်းလဲမည်မဟုတ်သကဲ့သို့ သူ၏ အနှစ်သာရရော အခြား မည်သည့်အရာမျှပါ ပြောင်းလဲမည်မဟုတ်။ ဆန့်ကျင်ဖက်အနေဖြင့် လူ၏ ကံကြမ္မာမူကား သိသိသာသာ ပြောင်းလဲသွားပေမည်။ သေးငယ်သည့် ကွဲပြားခြားနားမှုမဟုတ်ဘဲ ကောင်းကင်နှင့် မြေကြီးကြား ခြားနားမှု ဖြစ်သည်။ တစ်ခုသည် ထာဝရ သေဆုံးရန်ဖြစ်သည်။ အခြားတစ်ခုမှာ ထာဝရ အသက်ရှင်ရန် ဖြစ်သည်။ မည်သည့်အရာကို လူတို့ ရွေးချယ်သင့်သနည်း။ (ထာဝရ အသက်ရှင်ရန် ရွေးချယ်သင့်ပါသည်။) ဘုရားသခင်က မည်သည့်အရာကို မြင်ရန် ဆန္ဒရှိသနည်း။ လူသားမျိုးနွယ်အပေါ် သူ၏ အကြီးမားဆုံး မျှော်လင့်ချက်မှာ အဘယ်နည်း။ အဘယ်ကြောင့် သူသည် ထိုမျှ ကြီးမားသော အဖိုးအခကို ပေးခဲ့သနည်း။ ဘုရားသခင်သည် တောင်းဆိုချက် သို့မဟုတ် အပေးအယူ တစ်ခုမျှမရှိဘဲ၊ ထပ်ဆင့် သတ်မှတ်ချက် တစ်ခုမျှမရှိဘဲ သူ၏ အသက်ကို လူအား အခမဲ့ပေးခဲ့သည်။ လူတို့အပေါ် သူတောင်းဆိုသမျှမှာ သူ၏ နှုတ်ကပတ်တော်များကို ၎င်းတို့၏ စိတ်နှလုံးထဲ လက်ခံပြီး သူ၏ သတ်မှတ်ချက်များအတိုင်း လူသားအသွင်ကို အသက်ရှင်နေထိုင်ရန် ဖြစ်သည်။ ထို့နောက်တွင် သူ၏ အမှုသည် ရလဒ်များ စွမ်းဆောင်ရရှိလိမ့်မည်ဖြစ်ကာ သူ၏ ဆန္ဒများ ပြည့်စုံသွားလိမ့်မည် ဖြစ်သည်။ သို့ရာတွင် လူတို့သည် သဘောထားကျဉ်းမြောင်းကြသည်။ ဤနှုတ်ကပတ်တော်များ အားလုံးကို ပြောဆို၍ လူတို့အား ယင်းတို့ကို စားသောက်စေကာ ယင်းတို့ထဲ ဝင်ရောက်စေရာတွင်၊ လူတို့အား အမှုအရာများကို စွန့်ပယ်စေပြီး မိမိတို့ကိုယ်ကို အသုံးခံစေရာတွင်၊ မိမိတို့ကိုယ်ကို ပုန်ကန်ကာ၊ မိမိတို့ကိုယ်ကို ဘေးဖယ်ထားစေပြီး သူ့ကို စဉ်ဆက်မပြတ် ကိုးကွယ်စေရာတွင် ဘုရားသခင်သည် ကြီးမားသည့် အကျိုးအမြတ်တစ်ခုခု ရကောင်းရနေနိုင်သည်ဟု ၎င်းတို့တွေးထင်ကြသည်။ အမှန်တွင် ဤသည်မှာ မှန်သလော။ (မမှန်ပါ။ ဘုရားသခင်သည် ကိုယ်ကျိုးမငဲ့ပါ။ သူသည် တောင်းဆိုချက်များမရှိဘဲ၊ လူတို့အား သူ့ကို ပြန်ဆပ်ရန် တောင်းဆိုခြင်းမရှိဘဲ လူ့အပေါ် သမ္မာတရားကို ပေးသနားပါသည်။) ဤကိစ္စများကို ကြည့်သည့်အခါ “ဘုရားသခင်သည် ကိုယ်ကျိုးမငဲ့” ဟူသည့် စကားရပ်သည် မှန်သလော။ (မှန်ပါသည်။) ဘုရားသခင်သည် ကိုယ်ကျိုးမငဲ့ပေ။ ဘုရားသခင် လုပ်ဆောင်သည့် မည်သည့်အရာတွင်မဆို တစ်ကိုယ်ကောင်းဆန်ခြင်း မရှိ။ မိမိကိုယ်တိုင်အတွက်သာဖြစ်ပြီး လူအတွက် မဟုတ်သည့် အရာတစ်ခုတလေကို ဘုရားသခင် လုပ်ဆောင်ဖူးသလော။ လုံးဝ မလုပ်ဆောင်ဖူးပေ။ လက်ရှိအချိန်ထိ ဘုရားသခင်သည် ထိုသို့သော အရာတစ်ခုကို မလုပ်ဆောင်ဖူးပေ။ ယင်းကို လူတို့က ၎င်းတို့၏ အတွေ့အကြုံများမှတစ်ဆင့် သိရှိနိုင်၏။ ဘုရားသခင်က လူတို့ကို သမ္မာတရားအား သိနားလည်ခွင့်ပေးပြီး သူ့ထံမှလာသည့် အသက်ကို ရရှိခွင့်ပေးသည့် တစ်ချိန်တည်းတွင် အလွန်များသည့် အခြေအနေများ၊ လူများ၊ အဖြစ်အပျက်များ၊ အမှုအရာများကိုလည်း သူစီစဉ်ကာ လူတို့အား မိမိတို့တာဝန်များကို လုပ်ဆောင်ရန် သင့်တင့်လျောက်ပတ်သော အခွင့်အရေးများ ပေးလေသည်။ ထိုသို့အားဖြင့် ၎င်းတို့သည် သူ့နှုတ်ကပတ်တော်များ၏ စစ်မှန်မှုနှင့် ထိုအထဲတွင် ပါရှိသည့် သမ္မာတရားကို လုံလောက်စွာ တွေ့ကြုံပြီး နားလည်ရန် သင့်တော်သော အခြေအနေများနှင့် အနေအထားများ ရှိနိုင်ကြဖို့အလို့ငှာ ဖြစ်ပေသည်။ သူသည် လူတို့အား သူ၏ ရည်ရွယ်ချက်များကို သိနားလည်စေရန်၊ သူ၏ စိတ်နှလုံးကို အထင်မလွဲစေရန်၊ မှန်ကန်သည့် လမ်းခရီးပေါ် လူတို့ခြေချစေရန် ပြုပြင်ခြင်း၊ ဆုံးမပဲ့ပြင်ခြင်း၊ စမ်းသပ်မှုများ၊ စစ်ဆေးမှု၊ နိုးဆော်မှုများနှင့် တိုက်တွန်းမှုများအပြင် အသင်းတော် အသက်တာနှင့် ညီအစ်ကိုမောင်နှမများ၏ အပြန်အလှန် မိတ်သဟာယပြုမှု၊ အားပေးမှု၊ အကူအညီပေးမှုတို့ကဲ့သို့သော နည်းစနစ်မျိုးစုံကို အသုံးပြုလေသည်။ ဤအရာအားလုံးကို ဘုရားသခင် လုပ်ဆောင်သည့် တစ်ချိန်တည်းတွင် သူသည် လူတို့အား သူ့အတွက် အထူးကိစ္စများ လုပ်ဆောင်ပေးရန် တောင်းဆိုလျက် လူတို့အပေါ် ထပ်ဆင့်သတ်မှတ်ချက်များ တစ်ခုတလေ ရှိသလော။ (မရှိပါ။) တိုတိုပြောရလျှင် လူတို့ကို ဘုရားသခင် ကယ်တင်ချိန်၌ သူသည် ၎င်းတို့ကို လုံလောက်သည့် အခွင့်အရေးများနှင့် လုံလောက်သည့် နေရာ ပေးကာ လူတစ်ဦးစီကို တည်ဆောက်ပေးရန် အမျိုးမျိုးသော အကျိုးကျေးဇူးများအပြင် အခန့်သင့်သော အနေအထားများနှင့် အခြေအနေများကို ပေးသည်။ တစ်ချိန်တည်းတွင် သူသည် လူတစ်ဦးစီတိုင်းကို သန့်စင်စေပြီး စုံလင်ခံရနိုင်သူများကို အဆုံးတွင် စုံလင်အောင် ပြုပေးသည်။ သမ္မာတရားကို ချစ်ပြီး လိုက်စားသောသူတို့ကို သူစုံလင်အောင် ပြုပေးသည်။ တိုတိုပြောရလျှင် လူတို့ထံ သူပြောသည့် နှုတ်ကပတ်တော်များဖြစ်စေ၊ သူပြုသည့် အမှုဖြစ်စေ၊ သူပေးသည့် အဖိုးအခဖြစ်စေ ဘုရားသခင်လုပ်ဆောင်သည့် ဤအရာအားလုံးကို အခမဲ့ လုပ်ဆောင်ထားခြင်း ဖြစ်သည်။

အမှန်တွင် ဘုရားသခင်က နှစ်ပေါင်းမည်မျှ အမှုပြုသည်ဖြစ်စေ၊ လူတို့သည် ဘုရားနှုတ်ကပတ်တော် မည်မျှကို နားလည်နိုင်ကြသည်ဖြစ်စေ၊ သမ္မာတရား မည်မျှကို ၎င်းတို့ လက်တွေ့လုပ်ဆောင်နိုင်ကြသည်ဖြစ်စေ၊ ဘုရားသခင်ထံမှ အသက်ထောက်ပံ့မှု မည်မျှကို ၎င်းတို့ ရရှိကြသည်ဖြစ်စေ လူသားမျိုးနွယ်ထဲမှ တစ်ဦးတလေသည် ဘုရားသခင်နှင့် အမှန်တကယ် စကားစမြည်ပြောဆိုနိုင်သလော။ စကားစမြည်ပြောဆိုခြင်းကို ယခုလောလောဆယ် ဘေးဖယ်ထားလော့။ ဤသတ်မှတ်ချက်သည် သင့်အတွက် ယခု အနည်းငယ် မြင့်မားနေ၏။ ဘုရားသခင်၏ စိတ်နှလုံးကို အမှန်တကယ် နားလည်နိုင်သောသူ တစ်ဦးတလေ ရှိသလော။ သူ့ကို စိတ်ကျေနပ်စေခြင်းအကြောင်းအား မပြောဘဲနေကြစို့။ သူ၏ စိတ်နှလုံးကို သင်နားလည်နိုင်သလော။ မည်သူမျှ နားမလည်နိုင်ပေ။ လူအချို့က၊ ပြောကြသည်မှာ “ဘုရားသခင် အလွန် ကြီးမြတ်ပြီး ကျွန်ုပ်တို့ လူသားများက အလွန် သေးငယ်သည်။ ဘုရားသခင်သည် ကောင်းကင်ဘုံတွင် ရှိပြီး ကျွန်ုပ်တို့သည် မြေကြီးပေါ်တွင် ရှိကြသည်။ ဘုရားသခင်၏ အတွေးများထဲမှ အတွေးတစ်ခုကိုပင် ကျွန်ုပ်တို့သည် နှစ်နှင့်ချီ၍ ချင့်ချိန်တွေးဆယူရသည်။ ဘုရားကို ကျွန်ုပ်တို့ မည်သို့လျှင် နားလည်နိုင်မည်နည်း။ ဤသည်မှာ စွမ်းဆောင်ရရှိရန် မလွယ်ပါ။ ဘုရားနှင့် စကားစမြည်ပြောဆိုရေးမှာမူ သာ၍ပင် စွမ်းဆောင်မရနိုင်သည့်အရာ ဖြစ်သည်” ဟူ၍ ဖြစ်သည်။ ထို့ကြောင့် ဤအရာကို စွမ်းဆောင်ရရှိရေးမှာ ခက်ခဲသည့် ကိစ္စရပ်တစ်ခုလော။ ခက်ခဲမှု အတိုင်းအတာတစ်ခု ရှိသလော။ ထိုအခက်အခဲသည် မည်သည့်နေရာတွင် ဖြစ်ပေါ်လာသနည်း။ ဘုရားသခင်၏ အတွေးများသည် သူ၏ နှုတ်ကပတ်တော်များ အားလုံးထဲတွင်၊ သူဖော်ပြသည့် သမ္မာတရားထဲတွင်၊ သူ၏ စိတ်သဘောထားထဲတွင် ရှိသည်။ တစ်စုံတစ်ဦးသည် သမ္မာတရားကို မလိုက်စားပါက သမ္မာတရားကို နားမလည်နိုင်သကဲ့သို့ ဘုရားသခင်ထံမှလာသည့် သမ္မာတရားနှင့် အသက်ကိုလည်း မရရှိနိုင်ပါက ဘုရားကို မည်သည့်အခါတွင်မျှ နားလည်သဘောပေါက်ခြင်း မရှိနိုင်ပေ။ တစ်စုံတစ်ဦးသည် ဘုရားသခင်ကို နားလည်သဘောပေါက်ခြင်း မရှိပါက ဘုရားနှင့်အတူ စကားစမြည်ပြောဆိုရန် ဘုရားရှေ့မှောက်သို့ လုံးဝ မလာနိုင်သကဲ့သို့ စကားစမြည်ပြောဆိုနိုင်စွမ်းလည်း ရှိကြလိမ့်မည် မဟုတ်ပေ။ စကားစမြည်ပြောသည်ဆိုခြင်းအားဖြင့် မည်သည့်အရာကို ငါဆိုလိုသနည်း။ ထိုအရာမှာ မိမိ၏ စိတ်နှလုံးကို ချခင်းထားရန်၊ စိတ်နှလုံးပါပါ စကားပြောဆိုရန် ဖြစ်သည်။ ဤအရာအား မည်သို့လုပ်ဆောင်ရမည်ကို သင်တို့သိသလော။ သင်သည် သင်၏ မိဘများနှင့်၊ သင်၏ မွေးချင်းများနှင့်၊ လည်ပင်းဖက်ကြီးလာသော မိတ်ဆွေများနှင့် စိတ်နှလုံးပါပါ မည်သို့စကားပြောရမည်ကို သိသော်လည်း ဘုရားသခင်နှင့် စိတ်နှလုံးပါပါ မည်သို့စကားပြောရမည်ကိုမူ လုံးဝ မသိပေ။ ထိုပြဿနာသည် မည်သည့်နေရာမှ လာသနည်း။ (ဘုရားသခင်၏ စိတ်နှလုံးကို နားလည်သဘောပေါက်မှုမရှိခြင်းမှ ဖြစ်ပါသည်။) ဘုရားသခင်၏ စိတ်နှလုံးကို သင်အဘယ်ကြောင့် နားလည်သဘောပေါက်ခြင်း မရှိနိုင်သနည်း။ (လူသည် ဘုရားသခင်နှင့်ဆိုင်သည့် စစ်မှန်သော အသိမရှိပါ။) ဤသည်မှာ အဓိက အကြောင်းရင်းတစ်ခု ဖြစ်သည်။ လူတို့သည် ဘုရားသခင်၏ စိတ်နှလုံးကို နားလည်သဘောပေါက်ခြင်း မရှိ။ သူ၏ စိတ်နှလုံးကို မသိကြသကဲ့သို့ မည်သည့်အရာကို သူတွေးနေသည် သို့မဟုတ် မည်သည့်အရာကို သူချစ်သည် သို့မဟုတ် မည်သည့်အရာကို သူမုန်းသည် သို့မဟုတ် သူအဘယ်ကြောင့် ဝမ်းနည်းသည် သို့မဟုတ် သူအဘယ်ကြောင့် စိတ်မကောင်းဖြစ်သည် ဆိုသည်တို့ကိုလည်း မသိကြပေ။ သင်သည် ဤအရာများကို နားမလည်နိုင်ပေ။ ယင်းက သင်သည် ဘုရားနှုတ်ကပတ်တော်များအတွင်းမှ လာသည့် သမ္မာတရား သို့မဟုတ် အသက်ကို မရရှိသေးကြောင်း သက်သေပြပြီး သင်၏ စိတ်နှလုံးသည် ဘုရားသခင်နှင့် အလှမ်းဝေးဆဲဖြစ်သည်။ မိမိ၏ စိတ်နှလုံးက ဘုရားသခင်နှင့် အလှမ်းဝေးနေသောအခါ မည်သည့်အရာကို ဆိုလိုသနည်း။ ပထမဦးစွာ လူတို့သည် မိမိတို့၏ စိတ်နှလုံးများတွင် ဘုရားသခင်အတွက် နေရာမရှိဟု ဆိုလိုသည်။ ၎င်းတို့သည် မိမိတို့ကိုယ်တိုင်၏ သခင် ဖြစ်လိုကြဆဲဖြစ်သည်။ ဤကဲ့သို့ ဆက်အသက်ရှင်ခြင်းက ၎င်းတို့အား နေရာတိုင်း၊ အချိန်တိုင်းတွင် ဘုရားသခင်ကို ပုန်ကန်ကာ အတိုက်အခံလုပ်စေသည်။ ၎င်းတို့သည် ဘုရားသခင်ကို စွန့်ပင်စွန့်ပစ်ကြပြီး သူ့ကို စွန့်ခွာကြသည်။ လူအချို့သည် ကပ်ဘေးနှင့် ဘေးဒုက္ခ ကြုံရပြီး ဘုရားသခင်ကို အထင်လွဲကာ သူ့ကို စောဒကတက်ကြသည်။ ဘုရားသခင်ကို ဝေဖန်ပြီး ငြင်းပယ်သည့် အရာများ ပြောဆိုကြသည်။ ထိုသို့သော လူများသည် ဘုရားသခင်ကို အတိုက်အခံလုပ်ကာ သစ္စာဖောက်နေကြပြီးသား ဖြစ်သည်။ ဤသည်မှာ အခြေအနေ၏ အမှန်တရား ဖြစ်သည်။ ဘုရားသခင်အတွက်ဆိုပါက ထိုသို့သော အခြေအနေတွင် လူတို့ အသက်ရှင်ကြလျှင် ကောင်းသလော၊ ဆိုးသလော။ (ဆိုးပါသည်။) အဘယ်ကြောင့် ဆိုးသနည်း။ (ဤသည်မှာ ဘုရားသခင် အလိုရှိသည့်အရာ မဟုတ်သကဲ့သို့ သူမြင်ရန် မျှော်လင့်သည့်အရာလည်း မဟုတ်ပါ။) ဤသည်မှာ သွင်ပြင်လက္ခဏာတစ်ခုဖြစ်၏။ ထိုသို့သော အရာများကို မြင်ရန် ဘုရားသခင် မမျှော်လင့်ပေ။ ထို့ကြောင့် သူ၏စိတ်နှလုံးတွင် ဘုရားသခင်က မည်သို့ခံစားရမည်နည်း။ (နောင်တရပြီး နာကျင်မည်ဖြစ်ပါသည်။) ပထမဦးစွာ သူနာကျင်မည်။ သင်သည် တစ်စုံတစ်ဦးအတွက် မျှော်လင့်ချက်များ အပြည့်ရှိပြီး သင့်ထံ သူ၏ စိတ်နှလုံးကို ဖွင့်ချပြလာဖို့ မျှော်လင့်ထားသော်လည်း ထိုအစား ထိုသူက သင်နှင့် ခပ်တန်းတန်းဖြစ်သွားပြီး သင့်ကို အထင်လွဲ၍ သင့်ထံမှ အမြဲ ပုန်းကွယ်ကာ သင့်ကို ရှောင်ရှားနေပါက သင်အဘယ်သို့ စဉ်းစားမည်နည်း။ ထိုသူက သူ၏ စိတ်နှလုံးကို သင့်ထံ ဖွင့်ဟပြီး သင်နှင့်အတူ စကားပြောလျှင်ပင် သူပြောသည့်အရာသည် သင်ကြားလိုသည့်အရာ မဟုတ်ပါက သင်အဘယ်သို့ စဉ်းစားမည်နည်း။ သင်အထီးကျန်မည် မဟုတ်လော။ (ဟုတ်ပါသည်။) ပထမဦးစွာ သင့်ထံတွင် ချစ်ခင်ရသူများ မရှိသည့်အလား၊ လူယုံများ မရှိသည့်အလား၊ စိတ်နှလုံးပါပါ စကားပြောရမည့်သူ မည်သူမျှ မရှိသည့်အလား၊ ယုံကြည်ရမည့်သူ သို့မဟုတ် အားထားရမည့်သူ မည်သူမျှ မရှိသည့်အလား အထီးကျန်ကာ အဆက်ဖြတ်ခံရသည်ဟု ခံစားရမည်။ သင်၏ စိတ်နှလုံးသည် အထီးကျန်ပေမည်။ သင်အထီးကျန်နေသည့် တစ်ချိန်တည်းတွင် သင်အဘယ်သို့ တွေးထင်မည်နည်း။ သင်အဘယ်သို့ ခံစားရမည်နည်း။ သင်၏ စိတ်နှလုံး နာကျင်မည် မဟုတ်လော။ (နာကျင်ပါမည်။) နာကျင်မည်ဖြစ်သည်။ ဤနာကျင်မှု ဝေဒနာကို ဖြေရှင်းရန် လွယ်သလော။ မည်သည့်အရာမျိုးများက ဤနာကျင်မှုကို လျော့ပါးစေနိုင်မည်နည်း။ ဤအခြေအနေကို သင်မည်သို့ ပြောင်းလဲနိုင်မည်နည်း။ ဤစိတ်ဆန္ဒကို စွန့်လွှတ်လိုက်ခြင်းနှင့် ဤအမှန်တရားကို သင်မမြင်နိုင်သယောင် ဟန်ဆောင်ခြင်းသည် အလုပ်ဖြစ်နိုင်မည်လော။ (အလုပ်မဖြစ်နိုင်ပါ။) သို့ဆိုလျှင် အဆုံး၌ မည်သည့်အရာကို သင်လုပ်ဆောင်ရမည်နည်း။ နောက်ဆုံး ရွေးချယ်မှုက မည်သည့်အရာ ဖြစ်သင့်သနည်း။ ထိုသို့သော အခြေအနေတစ်ခုကို မည်သို့ပြောင်းလဲနိုင်သနည်း။ ဘုရားသခင်က အမှုအရာနှစ်ခု လုပ်ဆောင်နိုင်ပေမည်။ လူက အခြားနည်းစနစ်များ ရှိကောင်းရှိမည်ဖြစ်သော်လည်း ဖောက်ပြန်ပျက်စီးသော လူသားမျိုးနွယ်၏ ရွေးချယ်မှုများသည် ဘုရားသခင်၏ ဆောင်ရွက်ပုံနည်းလမ်းများနှင့် သေချာပေါက် ကွာခြားပေသည်။ လူ၏ ရွေးချယ်မှုမှာ “သင်သည် ငါ၏ အလိုဆန္ဒနှင့်အညီ ပြုမူဆောင်ရွက်ခြင်းမရှိလျှင် သင့်ကို ငါမည်သို့မျှ အလေးဂရုပြုမည် မဟုတ်။ ဤလူက လုပ်ဆောင်လိမ့်မည် မဟုတ်လျှင် ထိုလူကို ငါရွေးချယ်မည်။ ပထမတစ်ဦး မကောင်းလျှင် ဒုတိယတစ်ဦးကို ငါရွေးချယ်မည်” ဟူ၍ ဖြစ်ပေမည်။ ဘုရားသခင်သည် ဤသို့ ပြုမူဆောင်ရွက်မည်လော။ သေချာပေါက် ဆောင်ရွက်မည် မဟုတ်။ ဘုရားသခင်သည် သူလုပ်ဆောင်လိုသည့် အရာများအပေါ် လက်မလျှော့ပေ။ သို့ဆိုလျှင် ဘုရားသခင်က မည်သည့်အရာကို လုပ်ဆောင်မည်နည်း။ ဤသည်မှာ ဘုရားသခင်၏ ကိုယ်ကျိုးမငဲ့သော အနှစ်သာရ သရုပ်ထင်နေသည့် ကိစ္စရပ်တစ်ခု ဖြစ်သည်။ တစ်ချက်အနေဖြင့် ဘုရားသခင်သည် လူ၏ဘဝနှင့် စိတ်ဝိညာဉ်၏ လိုအပ်ချက်များအပြင် ၎င်းတို့အခြေအနေများ၏ လိုအပ်ချက်များနှင့် အမျိုးမျိုးသော အခြားလိုအပ်ချက်များအပါအဝင်၊ လူ၏ လိုအပ်ချက်များကို အခမဲ့ ဆက်လက် ပံ့ပိုးပေးမည်ဖြစ်သည်။ ထို့အပြင် ဘုရားသခင်သည် ဒုတိယအချက်ကိုလည်း လုပ်ဆောင်မည်ဖြစ်သည်။ ယင်းမှာ လွန်ခဲ့သည့် ထောင်ချီသော နှစ်ကာလအတော်များများတစ်လျှောက် သူလုပ်နေခဲ့သည့်အရာ ဖြစ်သည်။ ထိုအရာ မည်သည့်အရာဖြစ်သည်ကို သင်တို့ စဉ်းစားနိုင်ကြသလော။ (စောင့်ဆိုင်းခြင်းဖြစ်ပါသည်။) အခြားမည်သည့်အရာ ရှိသေးသနည်း။ (ဘုရားသခင်သည် ဆက်လက်စောင့်ဆိုင်းမည်ဖြစ်ပြီး ၎င်းတို့ကို ဆက်လက် လမ်းပြမည်ဖြစ်ပါသည်။) သင်တို့တွင် သိနားလည်မှုအချို့ ရှိပုံရသည်၊ ဤတွေးခေါ်မှုအလေ့အထ ရှိပုံရသည်။ မှန်ပေ၏၊ သူစောင့်ဆိုင်းမည်ဖြစ်သည်။ ဘုရားသခင်သည် ရှောင်ရှားခြင်းဖြစ်စေ၊ လက်လျှော့ခြင်းဖြစ်စေ၊ သူ၏ ဝမ်းနည်းမှုကို လျော့ပါးစေခြင်းဖြစ်စေ ဒုတိယနည်းစနစ်ကို ရွေးချယ်မည် မဟုတ်။ သူသည် လူသားမျိုးနွယ်အား အသက်အထောက်အပံ့ကို အခမဲ့ပေးသည့်တစ်ချိန်တည်းတွင် လိုလိုလားလားလည်း စောင့်ဆိုင်းပေးသည်။ ဤသည်မှာ သူလုပ်ဆောင်သည့်အရာ ဖြစ်သည်။ ထိုအရာကို သူမည်မျှကောင်းစွာ လုပ်ဆောင်သနည်း။ လူ၏ စကားများကို အသုံးပြု၍ ပြောရလျှင် ဘုရားသခင်သည် အမှန်တကယ်ပင် အာဂအံ့ဖွယ်ဖြစ်နေသည် မဟုတ်လော။ (ဘုရားသခင်သည် သူတတ်နိုင်သမျှ လုပ်ဆောင်ပြီး လုပ်သင့်သမျှကို လုပ်ဆောင်ပါသည်။) လူတို့အနေဖြင့် ထာဝရအသက် ရရှိနိုင်ရန်အလို့ငှာ ဘုရားသခင်က ဤအရာအားလုံးကို လိုလိုလားလား လုပ်ဆောင်ပေးသည်။ သူ့ထံတွင် အခြားတောင်းဆိုချက်များ မရှိပေ။ အနည်းဆုံးအနေဖြင့် သူ့ထံတွင် လူ့အပေါ် ကျိုးကြောင်းမသင့်သည့် တောင်းဆိုချက်များ မရှိဟု ဆိုနိုင်သည်။ ဘုရားသခင်သည် ဤအရာအားလုံးကို လူအား ပေးသည့်တစ်ချိန်တည်းတွင် လူက တန်ဖိုးအထားသင့်ဆုံးနှင့် အမြတ်နိုးသင့်ဆုံးသော အရာဖြစ်သည့် သူ၏ အဖိုးအတန်ဆုံးနှင့် တန်ဖိုးအရှိဆုံးသော အရာကို လူအား အခမဲ့ နည်းနည်းချင်းစီ ပေးလေသည်။ လူတို့သည် ဤအရာအားလုံးကို ရရှိသည်နှင့်အမျှ ပျော်ရွှင်ခြင်း၊ ငြိမ်သက်ခြင်းကို ရရှိကြကာ ရှင်သန်ခြင်းနှင့် လူသား အပြုအမူအတွက် အခြေခံအုတ်မြစ်တစ်ခုအပြင် ဖြစ်နိုင်သမျှ အကြီးမားဆုံးသော အကျိုးကျေးဇူးများကိုပါ ရရှိကြပေသည်။ သို့ရာတွင် တစ်ချိန်တည်း၌ ဤလူများထဲမှ တစ်ဦးတလေသည် ဘုရားသခင်ကို စဉ်းစားပေးကြသလော။ သူလုပ်ဆောင်နေပြီး စဉ်းစားနေသည့်အရာကို ၎င်းတို့ထည့်တွေးကြသလော။ ဤအရာကို ၎င်းတို့ထည့်မတွေးကြပေ၊ ဟုတ်သလော။ လူတို့သည် ဤအရာအားလုံးကို ရရှိနေစဉ်တွင် ၎င်းတို့ထဲမှ တစ်ဦးတလေက “ငါတို့အပေါ် ဘုရားပေးသနားထားသည့် အရာအားလုံးအတွက် အပြန်အလှန်အနေဖြင့် မည်သည့်အရာကို ဘုရားသခင်အား ငါတို့ ပေးခဲ့သနည်း။ ငါတို့ထံမှ မည်သည့်အရာကို ဘုရားသခင် ရရှိသနည်း။ ဝမ်းမြောက်ခြင်းနှင့် ပျော်ရွှင်ခြင်းတို့ကို ငါတို့ ရရှိသည့်အခါ ဘုရားသခင် ပျော်ရွှင်ပါသလော” ဟု မိမိတို့ကိုယ်ကို မေးကြသလော။ လူတို့သည် ဤအကြောင်းကို မမေးမြန်းကြဘဲ သို့မဟုတ် မတွေးကြဘဲ ရှိနေနိုင်သည်။ လူတို့သည် ဘုရားနှုတ်ကပတ်တော်များအကြောင်း အချင်းချင်း မိတ်သဟာယပြုပြီး စိတ်ချမ်းမြေ့ခြင်း၊ ပျော်ရွှင်မြူးထူးခြင်းတို့နှင့် ပြည့်နှက်နေသည့်အခါ ၎င်းတို့ထဲမှ တစ်ဦးတလေသည် ဘုရားသခင်အကြောင်း စဉ်းစားကြလေသလော။ မစဉ်းစားကြပေ။ မည်သည့်အခါတွင်မျှ မစဉ်းစားကြသကဲ့သို့ မည်သို့စဉ်းစားရမည်ကိုလည်း မသိကြချေ။ ထိုသို့သောအရာများသည် ၎င်းတို့စိတ်နှလုံးထဲတွင် မရှိ။ လူတို့က ဤအရာအားလုံးကို ဘုရားသခင်ထံမှ ရရှိသည့် တစ်ချိန်တည်းတွင် “ငါအလွန် ကံကောင်းလေစွ။ ဤအရာအားလုံးကို ရရှိခြင်းသည် အလွန်ကောင်း၏။ ငါအလွန် ကောင်းချီးခံစားရပါတကား။ မည်သူမျှ ငါ့လောက် ကောင်းချီးမခံစားရ။ အမှန်တကယ် ဘုရားသခင်၏ ကျေးဇူးတော်ကြောင့်ပင် ဖြစ်ပေတော့သည်” ဟု တွေးကြသည်။ ကျေးဇူးတင်စကား တစ်ခွန်းကိုသာ လူတို့ပြောဆိုကြသည်။ ကျေးဇူးတင်ရှိသည့် စိတ်အခြေအနေတစ်မျိုးသာ ၎င်းတို့တွင် ရှိကြသည်။ ၎င်းတို့ မည်မျှရိုးသားစစ်မှန်သည်ဖြစ်စေ၊ ၎င်းတို့၏ စိတ်နှလုံးက မည်မျှထက်သန်သည်ဖြစ်စေ၊ မည်မျှကြီးမားသည့် ဝန်ထုပ်ကို ၎င်းတို့သယ်ဆောင်နိုင်သည်ဟု တွေးထင်ပါစေ၊ ပြီးလျှင် သမ္မတရားမည်မျှကို ၎င်းတို့နားလည်ပြီးသားဖြစ်သည်ဟု တွေးထင်ကြပါစေ၊ ဘုရားသခင်အတွက် မည်သည့်အရာကို လုပ်ဆောင်နိုင်ကြသည်ဖြစ်စေ ဘုရားသခင်သည် လူ၏ နံဘေးတွင် ရှိသည့်အခါ၌ပင် အထီးကျန်နေဆဲဖြစ်သည်။ အဘယ်ကြောင့် ဘုရားက အထီးကျန်သည်ဟု ငါပြောသနည်း။ အဘယ်ကြောင့်ဆိုသော် အစမှသည် အဆုံးထိ လူ့အပေါ် မည်သည့်အရာကို ဘုရားသခင် ပေးသနားသည်ဖြစ်စေ၊ ၎င်းတို့အပေါ် မည်သည့်အရာကို သူလုပ်ဆောင်သည်ဖြစ်စေ၊ ၎င်းတို့ထံ မည်သည့်ပုံစံဖြင့် သူပေါ်ထွန်းသည်ဖြစ်စေ၊ ၎င်းတို့အပေါ် မည်သည့်ပုံစံဖြင့် သူအမှုပြုသည်ဖြစ်စေ ဘုရားသခင်သည် ၎င်းတို့၏ အဆက်ဖြတ်ခြင်းကို ခံရသောကြောင့် ဖြစ်လေသည်။ ဤသည်မှာ မှန်သည် မဟုတ်လော။ (မှန်ပါသည်။) သို့ဆိုလျှင် ဘုရားသခင်အနေဖြင့် စောင့်ဆိုင်းရန် မလိုတော့သကဲ့သို့ အထီးကျန်ခြင်းလည်း မရှိတော့ရန်အလို့ငှာ မည်သည့်အချိန်တွင် ဤအခြေအနေက ပြောင်းလဲလိမ့်မည်နည်း။ ဤအနေအထားကို ပြောင်းလဲရန်၊ ဤအခြေအနေကို ပြောင်းလဲရန်အလို့ငှာ လူတို့သည် မည်သည့်အရာများကို လုပ်ဆောင်ရန် လိုအပ်ပြီး ၎င်းတို့၏ ဝိညာဉ်ရင့်ကျက်မှုက မည်သည့်အဆင့်တွင် ရှိရန် လိုအပ်သနည်း။ ဤအရာသည် မည်သည့်အရာအပေါ် တည်မှီသနည်း။ (လူတို့၏ လိုက်စားမှုအပေါ် တည်မှီပါသည်။) ဤကိစ္စရပ်သည် ဘုရားသခင်အပေါ် မဟုတ်ဘဲ လူ့အပေါ် နောက်ဆုံးတွင် တည်မှီနေဆဲ ဖြစ်သည်။ ငါပြောပြီးသည့်အတိုင်းပင် လူသည် ဘုရားသခင်နှင့် မျက်နှာချင်းဆိုင် စိတ်နှလုံးပါပါ စကားပြောနိုင်သည့်အခါ၊ ၎င်းတို့၏ စိတ်နှလုံးက ခပ်တန်းတန်း မဖြစ်တော့သည့်အခါ၊ ၎င်းတို့အနေဖြင့် ဘုရားသခင်နှင့် စကားစမြည်ပြောဆိုနိုင်ပြီး သူ၏ စိတ်နှလုံးကို သဘောပေါက်နိုင်သည့်အခါ၊ သူစဉ်းစားနေသည့်အရာနှင့် သူလုပ်ဆောင်လိုသည့်အရာ၊ သူနှစ်သက်သည့်အရာနှင့် သူ စက်ဆုပ်သည့်အရာတို့အပြင် အဘယ်ကြောင့် သူဝမ်းနည်းပြီး အဘယ်ကြောင့် စိတ်ကျေနပ်ခြင်းရှိသည်ဆိုသည်တို့ကို သိရှိကြသည့်အခါ ဘုရားသခင် အထီးကျန်လိမ့်မည် မဟုတ်ပေ။ လူတို့သည် ဤအရာကို လုပ်ဆောင်နိုင်ပါက ဘုရားသခင်၏ ရယူခြင်းကို အမှန်တကယ် ခံကြရလိမ့်မည်။ ဤသည်မှာ ဘုရားသခင်က သူကိုယ်တိုင်နှင့် လူတို့ကြား မြင်လိုသည့် စစ်မှန်သော ဆက်ဆံရေး ဖြစ်သည်။ နားလည်သလော။ (အနည်းငယ် နားလည်ပါသည်။) ဘုရားသခင်၏ စိတ်နှလုံးသည် နားလည်ရန် လွယ်ကူသလော။ သင်သည် ဘုရားနှုတ်ကပတ်တော်များကို အလေးအနက် ဖတ်ရှုပြီး နှုတ်ကပတ်တော်တစ်လုံးစီတိုင်းနှင့် သူဖော်ပြသည့် သမ္မာတရားတိုင်းကို ဝီရိယရှိရှိ စဉ်းစားဆင်ခြင်ကာ တွေ့ကြုံသည့်အခါ ဘုရားသခင်၏ စိတ်နှလုံးထဲသို့ တဖြည်းဖြည်း ဝင်ရောက်၍ ဘုရားသခင်၏ စိတ်နှလုံးကို တဖြည်းဖြည်း သဘောပေါက်နားလည်လာလိမ့်မည်။ ဘုရားသခင်၏ စိတ်နှလုံးကို သင်နားလည်သဘောပေါက်သည့် တစ်ချိန်တည်းတွင် သူ၏ စိတ်နှလုံးအား မည်သို့ကျေနပ်စေရမည်ကိုလည်း သင်သိရှိလိမ့်မည်။ တစ်စုံတစ်ဦးသည် ဘုရားသခင်၏ စိတ်နှလုံးကို နားလည်သဘောပေါက်နိုင်ခြင်း မရှိပါက ဘုရားကို မည်သို့ စိတ်ကျေနပ်စေနိုင်မည်နည်း။ မဖြစ်နိုင်ပေ။ ဘုရားသခင်ကို စိတ်ကျေနပ်စေခြင်းအတွက် မရှိမဖြစ်လိုအပ်ချက်မှာ အဘယ်နည်း။ (နားလည်သဘောပေါက်ခြင်း ဖြစ်ပါသည်။) နားလည်ခြင်းနှင့် သဘောပေါက်ခြင်းတို့သည် ပထမဖြစ်ပြီး ထို့နောက်တွင် စိတ်ကျေနပ်စေခြင်းကို သင်ပြောဆိုနိုင်သည်။ ဤကိစ္စရပ်သည် သင်တို့အတွက် ခက်ခဲသလော။ (အားထုတ်ခြင်းနှင့် ဝီရိယရှိစွာ စဉ်းစားခြင်းအားဖြင့် မခက်ခဲပါ။) ဤကိစ္စရပ်သည် အမှန်တကယ်တွင် မခက်ခဲပေ။ လူတို့သည် ဘုရားသခင် ပြောသည့် စကားများကို ကြားနိုင်ပြီး သူပြုသည့်အမှုကို မြင်နိုင်ကြသည်။ ဤစကားများကို ၎င်းတို့စိတ်နှလုံးထဲတွင် အသိအမှတ်ပြုကာ ယင်းတို့ကို မည်သူမျှ မငြင်းပေ။ ဤအရာက လူတို့၏ စိတ်နှလုံးပေါ် တည်မှီသည်။ ထိုအတွက် ၎င်းတို့တွင် စိတ်နှလုံးရှိသရွေ့ ထိုအရာကို စွမ်းဆောင်ရရှိရန် လွယ်သည်။ သင်၌ စိတ်နှလုံး မရှိလျှင်မူ ပြဿနာဖြစ်သည်။ သင့်ကို စကားမည်မျှပြောဆိုထားသည်ဆိုသည်မှာ အရေးမကြီးပေ၊ အားလုံး အချည်းနှီးသာ ဖြစ်သည်။

လူသည် ဘုရားသခင့် စီမံခန့်ခွဲမှု အစီအစဉ် တစ်ခုလုံး၏ အကြီးမားဆုံး အကျိုးခံစားရသူဖြစ်ပုံအကြောင်း ငါယခုတင် မိတ်သဟာယပြုခဲ့သည်။ ယင်းမှာ အမှန်တရားဖြစ်သည် မဟုတ်လော။ ဤအချက်ကို သင်တို့ နားလည်ပြီလော။ (နားလည်ပါပြီ။) လူအချို့သည် ကြားကာ နားလည်သွားကြပြီဖြစ်ပြီး “ထိုသို့ဖြစ်လျှင် စစ်မှန်သည့် အကျိုးကျေးဇူးများကို ငါရရှိနိုင်သည်။ ဤသည်မှာ ကလေးပုံပြင်တစ်ပုဒ်သာ မဟုတ်။ ထာဝရအသက်ကို ငါအမှန်တကယ် ရရှိနိုင်သည်တကား” ဟု ယခုတွင် တွေးဆနေကြသည်။ ထာဝရအသက်ကို မည်သို့ရရှိနိုင်သနည်း။ (ဘုရားသခင်၏ သတ်မှတ်ချက်များအတိုင်း လက်တွေ့လုပ်ဆောင်ခြင်းဖြင့် ဖြစ်ပါသည်။) ဘုရားသခင် ဖော်ပြထားသည့် ဤသမ္မာတရားများကို မည်သူအလိုအပ်ဆုံးဖြစ်သည်ဟု သင်တို့ထင်သနည်း။ ဘုရားသခင် လိုအပ်သလော။ (ဘုရားသခင်က ထိုအရာများကို မလိုအပ်ပါ။ လူက လိုအပ်ပါသည်။) ထိုအရာများကို အလိုအပ်ဆုံးသောသူမှာ လူဖြစ်သည်။ ဘုရားသခင်က မလိုအပ်ချေ။ ဘုရားသခင်သည် လူအား သူတို့အလိုအပ်ဆုံးသော အရာများကို ပေးထားပေသည်။ ၎င်းတို့သည် ကောင်းချီးအခံစားရဆုံး ဖြစ်ကြသည်မဟုတ်လော။ (ဟုတ်ပါသည်။) ယခု လောကကြီးတစ်ခုလုံးနှင့် ထာဝရအသက်ကြား ရွေးချယ်ခွင့် သင့်ကို ပေးပါက မည်သည့်အရာကို သင်ရွေးချယ်မည်နည်း။ အချို့သော မိုက်မဲသည့် လူတို့က “ထာဝရအသက်ကို ကျွန်ုပ်မမြင်နိုင်၊ မခံစားနိုင်သည့်အတွက် ကျွန်ုပ်မလိုချင်ပါ။ ထိုအရာကို လိုက်စားခြင်းသည် အလွန် ပင်ပန်းစရာဖြစ်သည်။ ငွေအသပြာ၊ အိမ်ကြီးရခိုင်တစ်လုံး၊ ဇိမ်ခံကားတစ်စီးတို့ကို ကျွန်ုပ်လိုချင်သည်။ ထိုအရာများသည် ထိတွေ့ကိုင်တွယ်နိုင်သည့် အကျိုးအမြတ်များဖြစ်သည်” ဟု ဆိုကြပေမည်။ ထိုသို့သောလူများ ရှိသလော။ မရှိဟု သင်ပြော၍ မရနိုင်ပေ။ အပြင်တွင် နုံအသူမျိုးစုံ ရှိသည်။ ငါမည်သို့ပြောဆိုသည်ဖြစ်စေ ၎င်းတို့ နားမလည်ကြသောကြောင့် ထွက်သွားကြပါစေ။ ၎င်းတို့တွင် ဤကောင်းချီးမင်္ဂလာမရှိပေ။ ၎င်းတို့သည် မိမိတို့ကိုယ်ပိုင် ရွေးချယ်မှု ပြုလုပ်ကြပြီးဖြစ်သည်။ အဆုံးတွင် သင်ရွေးချယ်သည့်အရာကို သင်ရရှိလိမ့်မည်။ သင်၏ ကိုယ်ပိုင်ရွေးချယ်မှုများအတွက် သင်တာဝန်ယူရမည်။ သင်၏ ကိုယ်ပိုင်ရွေးချယ်မှုများအတွက် သင်ပေးဆပ်ရမည်။ သေခြင်းဖြစ်စေ၊ ရှင်ခြင်းဖြစ်စေ သင်ရွေးချယ်သည့် လမ်းကြောင်းပေါ် တည်မှီသည်။ သင်သည် ဘုရားသခင်ကို အဆုံးထိတိုင် အတိုက်အခံလုပ်လိုပါက သေခြင်းသို့သွားရာ လမ်းပေါ် သင်ရှိပေသည်။ “ဘုရားသခင်က ကျွန်ုပ်ကို ညွှန်ပြသည့် လမ်းကြောင်းကို လိုက်လျှောက်ခြင်းအားဖြင့် ကျွန်ုပ်အသက်ရှင်မည်” ဟု သင်ပြောဆိုလျှင်မူ သင်သည် အမြဲ အသက်ရှင်နိုင်လိမ့်မည်။ ဤအရာက အမှန်တကယ် ဖြစ်လာလိမ့်မည်။ ဘုရားနှုတ်ကပတ်တော်တိုင်း ပြည့်စုံရလိမ့်မည်ဖြစ်ပြီး အမှန်ဖြစ်လာလိမ့်မည်။ ယင်းကို ငြင်း၍မရနိုင်ပေ။ လူတချို့က “အဘယ်သို့ဖြစ်၍ ဤကိစ္စရပ်ကို ကျွန်ုပ်မသိရသနည်း” ဟု ဆိုကြသည်။ သင်မသိဘဲဖြစ်နေ၍ သင့်ကို ငါပြောပြလိုက်ပါက ထိုအရာကို သင်သိသွားသည် မဟုတ်လော။ အခြားသူအချို့က “ထိုအရာကို ကျွန်ုပ်ကြားဖူးလျှင်ပင် ကိုယ့်မျက်စိဖြင့် မမြင်ရသေးသောကြောင့် အမှန်တကယ်မဟုတ်ဟု ကျွန်ုပ်တွေးနေဆဲဖြစ်သည်” ဟု ဆိုကြသည်။ သို့ဆိုလျှင် လုပ်ဆောင်ရန် ဘာမျှမရှိပေ။ တစ်စုံတစ်ဦးတွင် ယုံကြည်ခြင်းမရှိပါက မိမိတို့ကိုယ်ပိုင် မျက်လုံးများဖြင့် မြင်လျှင်ပင် ယုံကြလိမ့်မည် မဟုတ်ပေ။ ဝိညာဉ်ရေးရာ သိနားလည်မှု မရှိသောသူတို့သည် မြင်လျှင်ပင် မသိကြသကဲ့သို့ ကြားလျှင်ပင်လည်း နားမလည်ကြပေ။ ဝိညာဉ်ရေးရာ သိနားလည်မှုရှိပြီး သမ္မာတရားကို နားလည်သောသူတို့သာ ဘုရားနှုတ်ကပတ်တော်များ နေ့စဉ် ဖြစ်မြောက်နေပြီး ပြည့်စုံနေသည်ကို မြင်နိုင်ကြသည်။ ဘုရားနှုတ်ကပတ်တော်များက အရာရာကို ဖြစ်မြောက်စေကြောင်း၊ ဘုရားသခင်သည် အနန္တတန်ခိုးရှင်ဖြစ်ကြောင်း၊ သူ၏ နှုတ်ကပတ်တော်များအားလုံး ပြည့်စုံလိမ့်မည်ဖြစ်ကြောင်း သင်ယုံကြည်ပါက သမ္မာတရားကို သင်လိုက်စားသင့်သည်။ ဘုရားနှုတ်ကပတ်တော်များက သင့်အထဲတွင် ပြည့်စုံလာပြီး ဖြစ်မြောက်နေသည်ကို သင်မြင်ပါက သူ့ကို သင်ယုံကြည်ခြင်း ရှိလိမ့်မည်။ စိတ်ချနေလော့။ သင့်အတွက် ဘုရားသခင်၏ ကတိတော်များနှင့် ကောင်းချီးများသည် သင်တောင်းလျှောက်သမျှ သို့မဟုတ် စိတ်ကူးသမျှအားလုံးကို ဧကန်မုချ ကျော်လွန်လိမ့်မည် ဖြစ်သည်။

၂၀၁၆ ခုနှစ်၊ ဒီဇင်ဘာ ၁၁ ရက်


သမ္မာတရားကို လက်ခံခြင်းအားဖြင့်သာ ဖောက်ပြန်သော စိတ်သဘောထားများကို ဖြေရှင်းနိုင်၏

ဘုရားသခင်ကို ယုံကြည်ခြင်းသည် ဘဝတွင် မှန်ကန်သည့် လမ်းကြောင်း ဖြစ်သည်။ ဘုရားသခင်သည် သင်တို့အားလုံးကို ရွေးချယ်ပြီးဖြစ်ကာ သင်တို့အားလုံးသည် သူ့နောက်လိုက်ပြီး ဘဝတွင် မှန်ကန်သည့် လမ်းကြောင်းပေါ် စတင်ရန် ရွေးချယ်ကြပြီး ဖြစ်သည်။ အထူးသဖြင့်၊ သင်သည် ဘုရားသခင်၏ ရည်ရွယ်ချက်များကို ဖြည့်ဆည်းနိုင်လိမ့်မည်၊ သင်၏ တာဝန်များကို မှန်ကန်စွာလုပ်ဆောင်နိုင်လိမ့်မည်၊ သမ္မာတရားကို ရရှိပြီး ဘုရားသခင်၏ စုံလင်အောင်ပြုလုပ်ပေးခြင်းကို ခံရနိုင်လိမ့်မည်။ ဤသည်မှာ သင်တို့၏ စံထားရာနှင့် ပြင်းပြသောဆန္ဒ မဟုတ်လော။ (ဟုတ်ပါသည်။) ယုံကြည်သူများအတွက် ထိုသို့သော စံထားရာများရှိခြင်းမှာ ကောင်းမွန်သော အရာတစ်ခု၊ အပြုသဘောဆောင်သော အရာတစ်ခုဖြစ်ပြီး၊ ဘုရားသခင်သည် လူတို့၏ အပြုသဘောဆောင်သော စံထားရာများနှင့် ပြင်းပြသော ဆန္ဒများကို ဖြည့်ဆည်းပေးသည်။ လူတို့သည် တစ်ခါတစ်ရံ အပျက်သဘောဆောင်သည့်၊ သို့မဟုတ် မမှန်ကန်သည့် စံထားရာများနှင့် ပြင်းပြသောဆန္ဒများ ရှိကြသလော။ လူတို့၏ အခြေအနေများသည် သမ္မာတရား မရရှိမီတွင် ရံဖန်ရံခါ ဆုတ်ပင်ဆုတ်ယုတ်လျက် တည်ငြိမ်ခြင်းမရှိသဖြင့် ဤသည်မှာ ဖြစ်နိုင်ဖွယ်ရှိသည်။ ထိုအပျက်သဘောဆောင်သောအရာများ ဖြစ်ပေါ်သည့်အခါ၊ ယင်းတို့သည် သင်၏ အသက်ဝင်ရောက်မှုကို ထိခိုက်ပြီး ဘုရားသခင်နှင့် သင်၏ ပုံမှန်ဆက်ဆံရေးကို သက်ရောက်သည် မဟုတ်လော။ လူများသည် ထိုအခြေအနေများတွင် အသက်ရှင်ကြပါက၊ ၎င်းတို့၏ အခြေအနေများသည် ပိုဆိုးရွားပြီး အပျက်သဘောဆောင်ကာ အားနည်းလာမည် မဟုတ်လော။ ထိုသို့သော အချိန်များတွင် မည်သည့်အရာကို ၎င်းတို့ လုပ်ဆောင်သင့်သနည်း။ (ဆုတောင်းခြင်းဖြင့် ဘုရားသခင်ရှေ့သို့ လာပါ။) ကောင်းပြီ၊ လူတို့ ဆုမတောင်းလိုသည့်အချိန်၊ စာတန်အား မိမိတို့ကို ၎င်းစိတ်ကျေနပ်သည့်အတိုင်း ကြိုးကိုင်ခြယ်လှယ်ခွင့်ပေးလျက် အကျင့်ပျက်သည့် အခြေအနေတွင် ဆက်လက်အသက်ရှင်စဉ်တွင်၊ ၎င်းတို့၏ရလဒ်က မည်သည့်အရာ ဖြစ်လိမ့်မည်ကို မစဉ်းစားဘဲ မိမိတို့ကိုယ်ကိုယ် အလိုလိုက်ပြီး၊ မိမိတို့ လုပ်ရန်ဆန္ဒရှိသည့် မည်သည့်အရာကိုမဆို လုပ်ချင်သည့်အချိန်များ ရှိသည် မဟုတ်လော။ ထိုသို့သော အခြေအနေတစ်ခု ရှိသလော။ (ရှိပါသည်။) ဤသည်မှာ မည်သည့် ပြဿနာ၏ သရုပ်သကန်တစ်ခု ဖြစ်သနည်း။ (၎င်းတို့သည် ဘုရားသခင်ထံမှ လှည့်ထွက်သွားကြပြီး ဖြစ်သည်။) ပြီးလျှင် မည်သည့်အရာက ၎င်းတို့ကို ဘုရားသခင်ထံမှ လှည့်ထွက်သွားစေခဲ့သနည်း။ ဤသည်မှာ ၎င်းတို့၏ မလုံလောက်သော ဝိညာဉ်ရင့်ကျက်မှုနှင့် သမ္မာတရား ကင်းမဲ့မှုတို့၏ သရုပ်သကန်တစ်ခု မဟုတ်လော။ ယင်းမှာ အမှန်ပင် ၎င်းတို့၏ မပြည့်စုံသော သမ္မာတရား သိနားလည်မှုနှင့် မလုံလောက်သော ဝိညာဉ်ရင့်ကျက်မှုတို့ကြောင့် ဖြစ်သည်။ ထိုသို့သော အခြေအနေများ ဖြစ်ပေါ်သည့် အချိန်တိုင်းတွင်၊ လူတစ်ဦးက သူသည် ထိုသို့သော အခြေအနေသို့ ရောက်ရှိနေသည်ကို တွေ့ရသည့်အချိန်တွင်၊ ဘုရားသခင်ထံ ၎င်းတို့ ဆုတောင်းရမည်၊ သူ့အပေါ် မှီခိုရမည်ဖြစ်ပြီး သမ္မာတရား ရှာဖွေရမည်ဖြစ်သည်။ ၎င်းတို့၏ ဝိညာဉ်ရင့်ကျက်မှုသည် အလွန်သေးငယ်ပြီး၊ သမ္မာတရားကို စံမမီပါက၊ သမ္မာတရားကို သိနားလည်သောသူတစ်ဦးကို ရှာဖွေပြီး မိတ်သဟာယပြုသင့်ပြီး၊ ၎င်းတို့ထံမှ ထောက်ပံ့မှုနှင့် အားပေးမှုတို့ကို ရယူသင့်သည်။ တစ်ခါတစ်ရံ၊ အခြားလူတစ်ဦး၏ ပြုပြင်ခြင်းခံရဖို့၊ သို့မဟုတ် ဘုရားသခင်၏ ဆုံးမပဲ့ပြင်ခြင်းခံဖို့လည်း လိုအပ်လိမ့်မည်။ ၎င်းတို့သည် ကိုယ့်ခြေထောက်ကိုယ်ပေါ် ရပ်တည်နိုင်စွမ်းမရှိပါက၊ ယင်းမှာ လုံလောက်သည့် သမ္မာတရားကို ၎င်းတို့ နားမလည်သကဲ့သို့ ဝိညာဉ်ရင့်ကျက်မှု ကင်းမဲ့နေကြသောကြောင့် ဖြစ်သည်။ မပြည့်မီသော ဝိညာဉ်ရင့်ကျက်မှုက လူတို့အား အပျက်သဘောဆောင်သော၊ အကျင့်ပျက်သော အခြေအနေများနှင့် အတွေးများကို မခုခံနိုင်ဖြစ်စေသည်။ ဤသည်မှာ ပင်ပန်းစရာကောင်းသည့် အသက်ရှင်နည်းတစ်ခု မဟုတ်လော။ ထိုဝိညာဉ်ရင့်ကျက်မှု ကင်းမဲ့သောသူတို့သည် မည်သည့် အခြေအနေများတွင် အသက်ရှင်လေ့ရှိကြသနည်း။ သင်တို့ထဲမှ တစ်ဦးတလေသည် ဤအရာအပေါ် ကိုယ်တွေ့အတွေ့အကြုံ ရှိသလော။ မည်သည့် အခြေအနေမျိုးက သင်တို့အား အထီးကျန်စေသနည်း၊ စိတ်ဆင်းရဲစေသနည်း၊ မပြတ်မသားဖြစ်စေပြီး ဆုတောင်းချင်စိတ် သို့မဟုတ် သမ္မာတရားလိုက်စားချင်စိတ်မရှိဘဲ၊ တစ်နေ့လုံး သင့်ကို စိတ်မချမ်းမြေ့ဖြစ်စေလျက်၊ ရှေ့ဆက်ရမည့်လမ်းမရှိသည့်အလား အလွန် ပင်ပန်းနွမ်းနယ်ကာ လမ်းပျောက်စေသနည်း။ မကျော်လွှားနိုင်ဟု ထင်ရသော ပြဿနာတစ်ခုကို သင်တို့ ကြုံရသည့်အခါ၊ လက်လျှော့ရန် သင်တို့ စဉ်းစားဖူးကြသလော။ (စဉ်းစားဖူးပါသည်။) သို့ဆိုလျှင် မည်သည့်အရာက ဤအခြေအနေများကို ဖြစ်ပေါ်စေသနည်း။ ယင်းတို့သည် လူတို့၏ စိတ်များတွင် တမင်အတွေးပေါ်ပြီး စီမံချက်ရေးဆွဲထားသလော။ သေချာပေါက် မဟုတ်ချေ။ ထို့ကြောင့် ဤမေးခွန်းကို တွေးဆလော့။ မည်သည့်အရာက ယင်းတို့ကို ဖြစ်စေသည်ဟု သင်ထင်သနည်း။ ငါ့ကို ပြောလော့၊ လူတစ်ဦးသည် သမ္မာတရားကို နားလည်ပါက၊ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားကို အမှန်တကယ်သိကြလိမ့်မည်၊ မိမိတို့ကိုယ်ပိုင် ဖောက်ပြန်ပျက်စီးခြင်း၏ အမှန်တရားကို ရှင်းလင်းစွာ မြင်နိုင်ကြလိမ့်မည်၊ လူသားပုံသဏ္ဍာန်ကို အသက်ရှင်နေထိုင်ရန်အလို့ငှာ မည်သည့် သမ္မာတရားများဖြင့် မိမိတို့ကိုယ်ကိုယ် ပြင်ဆင်ရန်လိုအပ်သည်ကို သိရှိကြလိမ့်မည်ဖြစ်ပြီး၊ မတူညီသည့် အခြေအနေများတွင် ဘုရားသခင်ကို မည်သို့ စိတ်ကျေနပ်စေရမည်ဆိုသည့်အပြင် အချို့သော ကိစ္စရပ်များအား ကိုင်တွယ်ရန် မှန်ကန်သည့် နည်းလမ်းများနှင့် ထိုသို့လုပ်ဆောင်စဉ် ထိန်းသိမ်းရမည့် စည်းမျဉ်းများကို သိကြလိမ့်မည်။ ထိုသို့သော ဝိညာဉ်ရင့်ကျက်မှု ပိုင်ဆိုင်သော လူတစ်ဦးသည် အခက်အခဲများနှင့် ရင်ဆိုင်ရသည့်အခါ၊ ၎င်းတို့ အခြေအနေသည် မည်သည့်အရာနှင့် တူလိမ့်မည်နည်း။ ဧကန်မုချ၊ ၎င်းတို့သည် အတိုင်းအတာတစ်ခုထိ အပျက်သဘောဆောင်ကာ အားနည်းကြလိမ့်ဦးမည် ဖြစ်သည်၊ ဟုတ်ပါသလော။ (ဟုတ်ပါသည်။) ဤသို့ဆိုလျှင် ဤအပျက်သဘောဆောင်ခြင်းနှင့် အားနည်းခြင်းသည် မည်သည့်နေရာမှလာပြီး ယင်းကို မည်သို့ ဖြေရှင်း၍ ရနိုင်သနည်း။ ဤကိစ္စရပ်များကို သင်တို့ ယခင်က တွေးဆ၊ ရှာဖွေဖူးကြသလော။ (ရှာခဲ့ပါသည်။) ထို့ကြောင့်၊ သင်တို့သည် ဤကိစ္စရပ်များကို လေးနက်စွာ မစဉ်းစားဘဲ သင်တို့၏ အခက်အခဲများနှင့် အားနည်းကာ အပျက်သဘောဆောင်သည့် အချိန်များတွင် ဖြစ်သလိုပြီးမြောက်နိုင်ခဲ့ကြပြီး ဖြစ်သည်။ ထိုသို့ဖြစ်ရာတွင်၊ သင်တို့သည် ဤအထိ အလွန်ကံကောင်း၍ ရောက်ရှိပြီး ဖြစ်ကာ ယင်းမှာ သင်တို့ကို ဤအခက်အခဲများတစ်လျှောက် ဦးဆောင်ခဲ့သည့် ဘုရားသခင်၏ ကျေးဇူးတော်ကြောင့်သာ ဖြစ်သည်။ ယခုတွင် ငါ ယခုတင် ထုတ်ခဲ့သည့် မေးခွန်းမှာ အဘယ်နည်း။ (မည်သည့်အရာက လူတို့အား အပျက်သဘောဆာင်ပြီး အားနည်းသည့် အခြေအနေတစ်ခုတွင် အသက်ရှင်စေသနည်း။) ထိုအကြောင်းကို တစ်မိနစ် စဉ်းစားကြည့်လော့။ သင်တို့တွင် အဖြေရှိကြသလော။ သဘောတရားအရ၊ ယင်းမှာ သမ္မာတရားကို ၎င်းတို့ နားမလည်ကြသောကြောင့် ဖြစ်သည်။ ထိုသို့ဖြစ်ရာတွင်၊ သမ္မာတရားကို နားမလည်မီတွင် လူတို့၏ ဘဝများကို မည်သည့်အရာက လမ်းပြသနည်း။ (၎င်းတို့၏ ဖောက်ပြန်ပျက်စီးသော၊ စာတန်ဆန်သော စိတ်သဘောထားများ ဖြစ်သည်။) ဟုတ်ပေ၏၊ ယင်းမှာ သင်တို့၏ အဖြေမဟုတ်လော။ ယခုတွင် သင်တို့ သဘောပေါက်ကြပြီလော။ လူတို့သည် အခက်အခဲများနှင့် ရင်ဆိုင်ရသည့်အခါ၊ လက်လျှော့ချင်ကြသည်၊ ပူပန်သောကရောက်ကြသည်၊ အားနည်းကြသည်၊ စိတ်ဆင်းရဲကြသည်၊ ဘောင်ခတ်ခြင်းခံရပြီး ရှေ့ဆက်ရမည့်လမ်းမရှိသည့်အလား ချုပ်နှောင်ခံရကြပြီးနောက် အပျက်သဘောဆောင်လာကြသည်၊ ယုံကြည်ခြင်းကင်းမဲ့ကြပြီး၊ ဘုရားသခင်ကို ယုံကြည်ခြင်းသည် အဓိပ္ပာယ်မဲ့သည်ဟု တွေးထင်ကြလေသည်။ ဤသည်ကို မည်သည့်အရာက ဖြစ်စေသနည်း။ (၎င်းတို့၏ ဖောက်ပြန်ပျက်စီးသော၊ စာတန်ဆန်သော စိတ်သဘောထားများ ဖြစ်သည်။) လူတို့သည် သမ္မာတရားကို နားမလည်ကြသည့်အခါ၊ မည်သည့် စိတ်သဘောထားမျိုးဖြင့် ၎င်းတို့ အသက်ရှင်ကြသနည်း။ မည်သည့်သဘာဝဖြင့် ၎င်းတို့ အသက်ရှင်ကြသနည်း။ ၎င်းတို့၏ ဘဝကို မည်သည့်အရာက ဦးဆောင်လမ်းပြသနည်း။ (၎င်းတို့၏ ဖောက်ပြန်ပျက်စီးသော၊ စာတန်ဆန်သော စိတ်သဘောထားများ ဖြစ်သည်။) ဖောက်ပြန်ပျက်စီးသော၊ စာတန်ဆန်သော စိတ်သဘောထား၏ အကျိုးဆက်တစ်ခုအနေဖြင့် လူတစ်ဦးအတွင်းတွင် မည်သည့်အရာများ ဖြစ်ပေါ်နိုင်သနည်း။ မာနထောင်လွှားမှု၊ ဘုရားသခင်ကို အတိုက်အခံလုပ်ခြင်းနှင့် သစ္စာဖောက်ခြင်း၊ ပြီးလျှင် ဘုရားသခင်အပေါ် ဆန့်ကျင်ခြင်း ဖြစ်သည်။ ဤဖောက်ပြန်ပျက်စီးသော စိတ်သဘောထားများအားလုံးသည် လူတို့ထံ စိတ်ဆင်းရဲခြင်း၊ အပျက်သဘောဆောင်ခြင်းနှင့် အားနည်းခြင်းတို့သာ ဆောင်ကြဉ်းသည်။ ယခုတွင်၊ ထိုဖောက်ပြန်ပျက်စီးသော၊ စာတန်ဆန်သော စိတ်သဘောထားများသည် လူတို့ထံ စိတ်ဆင်းရဲခြင်း၊ အပျက်သဘောဆောင်ခြင်းနှင့် အားနည်းခြင်းများ ဆောင်ကြဉ်းသော်လည်း၊ အဘယ်ကြောင့် ငြိမ်သက်ခြင်း၊ ဝမ်းမြောက်ခြင်း၊ နှစ်သိမ့်မှု သို့မဟုတ် ပျော်ရွှင်မှုတို့ကို လူတစ်ဦး၏ စိတ်ထံသို့ မပေးနိုင်သနည်း။ ဤအပျက်သဘောဆောင်သော အရာများသည် အဘယ်ကြောင့် လူတစ်ဦးကို အပျက်သဘောဆောင်စေနိုင်သနည်း။ ဖောက်ပြန်ပျက်စီးသော စိတ်သဘောထားများသည် အပျက်သဘောဆောင်သော အရာများဖြစ်ပြီး၊ ယင်းတို့သည် သမ္မာတရားကို ရန်လိုကြသောကြောင့် ၎င်းတို့သည် မည်သည့် အပြုသဘောဆောင်သော လုပ်ငန်းဆောင်တာကိုမျှ မထမ်းဆောင်နိုင်ဘဲ၊ အပျက်သဘောဆောင်သော လုပ်ငန်းဆောင်တာများသာ ထမ်းဆောင်နိုင်ကြပေသည်။ ယင်းတို့သည် လူတို့အား အပြုသဘောဆောင်ခြင်း၊ စိတ်ဓာတ်ခွန်အား၊ သို့မဟုတ် အထက်သို့မျက်နှာမူသည့် တွေးခေါ်မှုအလေ့အထတို့ကို မထောက်ပံ့ပေးနိုင်ပေ။ အားနည်းခြင်း၊ အပျက်သဘောဆောင်ခြင်းနှင့် စိတ်ဆင်းရဲမှုတို့ကိုသာ ဆောင်ကြဉ်းပေးသည်။ စာတန်ဆန်သော စိတ်သဘောထားတစ်ခုသည် လူတို့တွင် အမြစ်တွယ်ပြီး ၎င်းတို့၏ သဘာဝဖြစ်လာသည့်အခါ၊ ဤသည်မှာ ၎င်းတို့၏ စိတ်နှလုံးများတွင် အမှောင်နှင့် ဆိုးယုတ်မှုတို့ကို ထည့်ရန်နှင့် ၎င်းတို့အား မှားယွင်းသည့် လမ်းကြောင်းကို လိုက်စားကာ ရွေးချယ်စေရန် လုံလောက်ပေသည်။ ဖောက်ပြန်၍ စာတန်ဆန်သော စိတ်သဘောထား၏ တွန်းအားအောက်တွင် လူတို့၏ ရည်သန်မျှော်မှန်းချက်များ၊ မျှော်လင့်ချက်များ၊ ရည်မှန်းချက်များနှင့် ဘဝ၏ပန်းတိုင်များနှင့် ဦးတည်ရာများသည် အဘယ်နည်း။ ၎င်းတို့သည် အပြုသဘောဆောင်သော အရာများနှင့် ဆန့်ကျင်ဘက် မဖြစ်ပေဘူးလော။ ဥပမာအနေဖြင့် လူတို့သည် အမြဲတစေ နာမည်ကြီးလိုကြသည် သို့မဟုတ် ကျော်ကြားသူများ ဖြစ်လိုကြသည်။ သူတို့သည် ကြီးမားသောကျော်ကြားမှုကို ရရှိရန်လည်းကောင်း၊ ဘိုးဘေးများအတွက် ဂုဏ်အသရေ ယူဆောင်လာရန်လည်းကောင်း ဆန္ဒရှိကြသည်။ ယင်းတို့သည် အပြုသဘောဆောင်သော အရာများ ဖြစ်သလော။ ယင်းတို့သည် အပြုသဘောဆောင်သော အရာများနှင့် လုံးဝ မကိုက်ညီရုံမျှမက လူသားမျိုးနွယ်၏ ကံတရားအပေါ် ဘုရားသခင်၏အချုပ်အခြာအာဏာဥပဒေသနှင့် ဆန့်ကျင်ဘက်ဖြစ်သည်။ ၎င်းကို ငါအဘယ်ကြောင့်ပြောသနည်း။ မည်ကဲ့သို့သော လူစားကို ဘုရားသခင် အလိုရှိသနည်း။ နာမည်ဂုဏ်သတင်းကြီးသောသူ၊ ထင်ပေါ်ကျော်ကြားသူ၊ မြင့်မြတ်သောသူ၊ သို့မဟုတ် ကမ္ဘာကိုတုန်လှုပ်စေသောသူကို ကိုယ်တော် အလိုရှိသလော။ (မဟုတ်ပါ။) ဤသို့ဆိုလျှင် မည်သို့သောလူစားကို ဘုရားသခင် အလိုရှိသနည်း။ (ဖန်ဆင်းခံတစ်ဦး၏ တာဝန်ကို ဖြည့်ဆည်းသည့် ခိုင်ခိုင်မာမာ ရပ်တည်သော တစ်စုံတစ်ဦး ဖြစ်သည်။) ဟုတ်ပေ၏၊ ပြီးလျှင် အခြားမည်သည့်အရာ ရှိသေးသနည်း။ (ဘုရားသခင်သည် သူ့ကို ကြောက်ရွံ့ရိုသေပြီး မကောင်းသောအကျင့်ကို ရှောင်ကြဉ်သကဲ့သို့၊ သူ့ကို ကျိုးနွံနာခံသည့် ရိုးသားသော လူတစ်ဦးကို လိုချင်ပါသည်။) (အရေးကိစ္စအားလုံးတွင် ဘုရားသခင်နှင့်အတူ ရပ်တည်သောသူ၊ ဘုရားသခင်ကို ချစ်ရန် ကြိုးပမ်းသော တစ်စုံတစ်ဦးကို ဖြစ်သည်။) ထိုအဖြေများသည်လည်း မှန်ကန်၏။ ဘုရားသခင်၏ စိတ်တော်နှင့် တညီတညွတ်တည်းဖြစ်သောသူ မည်သူမဆိုဖြစ်သည်။ လူတို့သည် လူသားများအဖြစ် မိမိတို့၏ နေရာကို ထိန်းသိမ်းရမည်ဟု ဘုရားနှုတ်ကပတ်တော်ထဲ၌ တစ်နေရာရာတွင် ပြောသလော။ (ပြောပါသည်။) ယင်းက မည်သည့်အရာကို ပြောသနည်း။ (“ဖန်ဆင်းခံ လူသားမျိုးနွယ်အဖွဲ့ဝင်တစ်ဦးအနေဖြင့် လူတစ်ယောက်သည် သူ၏ကိုယ်ပိုင်နေရာကို ထိန်းသိမ်းပြီး ကောင်းကောင်းမွန်မွန် ပြုမူပုံဖြင့် ကျင့်ကြံပြုမူရမည်။ ဖန်ဆင်းရှင်က တာဝန်ပေးစေခိုင်းထားသည့်အရာကို တာဝန်သိတတ်စွာနှင့် စောင့်ရှောက်ရမည်။ စည်းကျော်၍ မလုပ်ရ၊ သို့မဟုတ် မိမိတတ်နိုင်သည့် နယ်ပယ်ထက် ကျော်၍မလုပ်ရ၊ သို့မဟုတ် ဘုရားသခင် စက်ဆုပ်သည့် အရာများကို မလုပ်ရ။ ကြီးမြတ်သောသူတစ်ဦး၊ မဟာလူသားတစ်ဦး သို့မဟုတ် ကြီးကျယ်ခမ်းနားသောပုဂ္ဂိုလ်တစ်ဦးဖြစ်အောင်မကြိုးစားနှင့်။ ပြီးလျှင် ဘုရားဖြစ်အောင်လည်း မကြိုးစားနှင့်။ ဤသည်မှာ လူတို့ဆန္ဒမပြုသင့်သည့် အရာဖြစ်သည်။ ကြီးမြတ်ရန်၊ သို့မဟုတ် အာဂလူသားဖြစ်ရန် ကြိုးစားလုပ်ဆောင်ခြင်းက အဓိပ္ပာယ်မရှိပေ။ ဘုရားဖြစ်ရန် ကြိုးစားလုပ်ဆောင်ခြင်းက ပို၍ပင် ဆိုးဝါးသည်။ ဤသည်မှာ ရွံ့ရှာစက်ဆုပ်ဖွယ်ဖြစ်ပြီး ယုတ်ညံ့၏။ တန်ဖိုးရှိပြီး အရာအားလုံးထက် ဖန်ဆင်းခံတို့ စွဲကိုင်ထားသင့်သည့် အရာမှာ စစ်မှန်သည့် ဖန်ဆင်းခံဖြစ်ရန်ဖြစ်၏။ ဤသည်မှာ လူအားလုံး လိုက်စားသင့်သည့် တစ်ခုတည်းသော ပန်းတိုင်ဖြစ်သည်။” (နှုတ်ကပတ်တော်၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍၊ အတုမရှိ ဘုရားသခင်ကိုယ်တော်တိုင် (၁))) လူတို့အပေါ် ဘုရားနှုတ်ကပတ်တော်များ တောင်းဆိုသည့်အရာကို သင်တို့ သိကြသည့်အတွက်၊ သင်၏ကျင့်ကြံပြုမူခြင်းတွင် ဘုရားသခင်၏ တောင်းဆိုချက်များကို သင်တို့ စွဲမြဲလိုက်နာနိုင်ကြသလော။ သင်တို့သည် မိမိတို့၏ အတောင်များကို အမြဲ ဖြန့်ကာ ပျံသန်းလိုကြသလော၊ အစဉ်သဖြင့် တစ်ဦးတည်းပျံသန်းလိုသလော။ ငှက်ငယ်လေးထက် လင်းယုန်တစ်ကောင်ဖြစ်လိုသလော။ ဤသည်မှာ မည်သည့်စိတ်သဘောထားနည်း။ ဤသည်မှာ ကျင့်ကြံပြုမူခြင်း စည်းမျဉ်းဖြစ်သလော။ သင်၏ ကျင့်ကြံပြုမူခြင်းသည် ဘုရားနှုတ်ကပတ်တော်အပေါ်တွင် အခြေခံသင့်သည်။ ဘုရားနှုတ်ကပတ်တော်များကသာ သမ္မာတရားဖြစ်သည်။ သင်တို့သည် စာတန်က ဖျက်ဆီးခြင်းကို အလွန်ပြင်းပြင်းထန်ထန်ခံထားရသည်။ စာတန်၏ စကားများဖြစ်သော ရိုးရာယဉ်ကျေးမှုကို သမ္မာတရားအဖြစ်၊ သင်၏ လိုက်စားမှု၏ ရည်ရွယ်ချက်အဖြစ် အစဉ် ခံယူသည်။ ထို့ကြောင့် သင်သည် လမ်းမှားလိုက်ရန်၊ ဘုရားအား အတိုက်အခံပြုသည့်လမ်းကို လျှောက်ရန် လွယ်ကူသည်။ ဖောက်ပြန်ပျက်စီးသော လူသားမျိုးနွယ်၏ အတွေးအမြင်များ၊ ၎င်းတို့ကြိုးပမ်းသည့် အရာများသည် ဘုရားသခင်၏ လိုအင်ဆန္ဒများနှင့်လည်းကောင်း၊ သမ္မာတရားနှင့်လည်းကောင်း၊ အရာခတ်သိမ်းအပေါ် ဘုရားသခင်၏ အချုပ်အခြာအာဏာဥပဒေသများနှင့်လည်းကောင်း၊ အရာခပ်သိမ်းအပေါ် သူ၏ စီစဉ်ညွှန်ကြားမှုနှင့်လည်းကောင်း၊ ပြီးလျှင် လူသားမျိုးနွယ်၏ ကံကြမ္မာအပေါ် သူ၏ ထိန်းချုပ်မှုနှင့်လည်းကောင်း ဆန့်ကျင်နေသည်။ ထို့ကြောင့် ဤလိုက်စားမှုမျိုးသည် လူသား၏ အတွေးများ၊ အယူအဆများအရ မည်မျှ သင့်တော်ပြီး ကျိုးကြောင်းသင့်သည်ဖြစ်စေ ဘုရားသခင်၏ အမြင်တွင် ၎င်းတို့သည် အပြုသဘောဆောင်သောအရာများမဟုတ်ပေ။ ဘုရားသခင်၏ရည်ရွယ်ချက်များနှင့် မညီပေ။ သင်သည် လူသားမျိုးနွယ်၏ ကံကြမ္မာအပေါ် ဘုရားသခင်၏ အချုပ်အခြာအာဏာအမှန်တရားကို ဆန့်ကျင်သောကြောင့်၊ တစ်ဦးတည်းလျှောက်လှမ်းချင်ပြီး သင်၏ ကံကြမ္မာကို သင်ကိုယ်တိုင် စီမံခန့်ခွဲလိုသောကြောင့် သင်သည် အစဉ်သဖြင့် အတားအဆီးများနှင့် ဝင်ဝင်တိုးနေသည်မှာ အလွန်ပြင်းထန်သောကြောင့် သင်၏ခေါင်းမှ သွေးများစီးကျသည်အထိ ဖြစ်သည်။ မည်သည့်အရာကမျှ သင့်အတွက် အလုပ်မဖြစ်ပေ။ အဘယ်ကြောင့် မည်သည့်အရာကမျှ သင့်အတွက် အလုပ်မဖြစ်သနည်း။ အဘယ်ကြောင့်ဆိုသော် ဘုရားသခင် တည်ဆောက်ထားသော ဥပဒေသများကို မည်သည့်ဖန်ဆင်းခံကမျှ ပြောင်းလဲ၍ မရနိုင်သောကြောင့်ဖြစ်သည်။ ဘုရားသခင်၏ ဩဇာအာဏာနှင့် တန်ခိုးသည် အရာအားလုံးအထက်တွင် ရှိသည်။ မည်သည့်ဖန်ဆင်းခံကမျှ ချိုးဖျက်၍ မရပေ။ လူတို့သည် ၎င်းတို့၏ အရည်အချင်းများကို အလွန်အထင်ကြီးကြသည်။ လူတို့ကို ဘုရားသခင်၏ အချုပ်အခြာအာဏာမှ အစဉ် လွတ်မြောက်လိုစိတ်ဖြစ်ရန်၊ ၎င်းတို့၏ ကိုယ်ပိုင်ကံကြမ္မာကို အစဉ်ထိန်းချုပ်ပြီး ၎င်းတို့၏ ကိုယ်ပိုင်အနာဂတ်ကို စီစဉ်လိုစိတ်ဖြစ်ရန်၊ ၎င်းတို့၏ မျှော်လင့်ချက်များ၊ ဦးတည်ချက်နှင့် ဘဝပန်းတိုင်များကို ထိန်းချုပ်လိုစိတ်ဖြစ်ရန် ဖြစ်စေသည့်အရာမှာ အဘယ်နည်း။ ဤစမှတ်သည် မည်သည့်နေရာမှ လာသနည်း။ (ဖောက်ပြန်ပျက်စီးသော စာတန်ဆန်သော စိတ်သဘောထားမှ လာသည်။) သို့ဆိုလျှင် ဖောက်ပြန်ပျက်စီးသည့် စာတန်ဆန်သော စိတ်သဘောထားက လူတို့အား မည်သည့်အရာကို ဆောင်ကြဉ်းပေးသနည်း။ (ဘုရားသခင်ကို ဆန့်ကျင်ခြင်းဖြစ်ပါသည်။) လူတို့ ဘုရားသခင်ကို ဆန့်ကျင်ရာမှ မည်သည့်အရာလာသနည်း။ (နာကျင်မှုလာပါသည်။) နာကျင်မှုလော။ ယင်းမှာ ပျက်စီးခြင်းပင်တည်း။ နာကျင်မှုမှာ ယင်း၏ထက်ဝက်ပင် မဟုတ်ချေ။ သင့်မျက်စိရှေ့တည့်တည့်တွင် တွေ့ရသည်မှာ နာကျင်မှု၊ အပျက်သဘောဆောင်ခြင်းနှင့် ပျော့ညံ့ခြင်းတို့ဖြစ်ပြီး ယင်းမှာ အာခံခြင်းနှင့် တိုင်တန်းခြင်းများ ဖြစ်သည်။ ဤအရာများက မည်သည့်အဆုံးသတ်ကို ဆောင်ကြဉ်းလိမ့်မည်နည်း။ ပျက်သုဉ်းခြင်းပင်တည်း။ ဤသည်မှာ သေးငယ်သောကိစ္စ မဟုတ်သည့်အပြင် ကစားစရာမဟုတ်ပေ။ ဘုရားသခင်ကို ကြောက်ရွံ့သော စိတ်နှလုံးမရှိသည့်လူများသည် ဤအရာကို မမြင်နိုင်ပေ။

လူအချို့သည် ဒုက္ခအနည်းငယ် ကြုံရသည်နှင့် အပျက်သဘောဆောင်ကာ အားနည်းလာကြသော်လည်း၊ မည်သည့်ဒုက္ခမျှမရှိသည့်အခါ၊ ကျော်ကြားသူတစ်ဦး သို့မဟုတ် ကျွမ်းကျင်သူတစ်ဦးဦး ဖြစ်လာရန် အမြဲ မျှော်လင့်လျက် ရည်မှန်းချက်များနှင့် စိတ်ဆန္ဒများအပြည့် ဖြစ်ကြလေသည်။ လူတို့သည် ထိုသို့သော တွေးခေါ်မှုအလေ့အထဖြင့် အသက်ရှင်ကြသည့်အခါ မိမိတို့၏ စာတန်ဆန်သော သဘာဝ၏ စိုးမိုးခြင်းကိုသာ ခံရကြသည်။ လူတို့သည် ရည်မှန်းချက်များနှင့် စိတ်ဆန္ဒများအပြည့်ဖြစ်ကြသောအခါ၊ ပျော်ရွှင်သော ဘဝများကို ၎င်းတို့ ရှင်သန်နိုင်ကြသလော။ သင်သည် ဤအရာများကို မဖယ်ရှားပါက၊ သင်၏ ဆင်းရဲဒုက္ခခံစားခြင်းသည် လျော့သွားလိမ့်မည် မဟုတ်ပေ။ ဆင်းရဲဒုက္ခက သင့်နောက်သို့ အစဉ်လိုက်လိမ့်မည်။ ယင်းမှာ ဓားတစ်စင်းက သင်၏ နှလုံးကို မွေနေသကဲ့သို့ ခံစားရလိမ့်မည်။ ဤပြဿနာကို မည်သို့ ဖြေရှင်းနိုင်သနည်း။ (သမ္မာတရားကို ရှာဖွေကာ လိုက်စားခြင်းအားဖြင့် ဖြစ်သည်။) သင်တို့အားလုံးသည် သမ္မာတရားရှာဖွေခြင်းနှင့် ဆိုင်သည့် ကျယ်ပြန့်သော အယူအဆကို အနည်းနှင့် အများ ပြောဆိုနိုင်ပြီး၊ ထိုအရာကို သင်တို့အားလုံး သတိပြုမိကြ၏။ ပြဿနာတစ်ခုနှင့် ရင်ဆိုင်ရသည့်အခါ၊ သင်သည် သမ္မာတရားကို ပထမဦးစွာ ရှာဖွေရမည်။ လူ၏ ဖောက်ပြန်ပျက်စီးသော စိတ်သဘောထားများကို သမ္မာတရားအား ရှာဖွေခြင်း၊ သိနားလည်ခြင်းနှင့် ရရှိခြင်းတို့အားဖြင့်သာ ဖြေရှင်းနိုင်သည်။ ဤဖောက်ပြန်ပျက်စီးသော စိတ်သဘောထားများကို ဖြေရှင်းပြီးနောက်တွင်သာ လူတို့သည် စစ်မှန်သော ဝမ်းမြောက်မှု၊ ငြိမ်သက်ခြင်း၊ နှစ်သိမ့်ခြင်းနှင့် ပျော်ရွှင်မှုတို့ကို တွေ့ကြုံနိုင်ပြီး၊ ထိုအခါမှသာ ဘုရားသခင်၏ ရှေ့မှောက်သို့ ၎င်းတို့ အမှန်တကယ် လာနိုင်ကြပေသည်။ ဤအရာက ပြဿနာကို အရင်းအမြစ်တည့်တည့်မှ ဖြေရှင်းပေးသည်။ ယခုတွင်၊ အကြင်သူသည် သမ္မာတရား ရှာဖွေခြင်းအကြောင်းအား မည်သို့ စီစဉ်သင့်သနည်း။ မည်သည့် အချက်အလက်များ ပါဝင်သနည်း။ မည်သူ ရှင်းပြနိုင်သနည်း။ (သင်သည် အဆင့်အတန်းနှင့် ဂုဏ်သတင်းအကြောင်း တွေးနေသည် သို့မဟုတ် တက်ကြွစွာ လိုက်စားနေသည်ဟု သင် ခံစားမိပါက၊ ဤအတွေးများနှင့် အပြုအမူများကို လျစ်လျူမရှုနှင့်။ ယင်းတို့ကို ဘုရားနှုတ်ကပတ်တော်အတိုင်း နားလည်ရန် ကြိုးစားပြီး စိတ်ဖြာလေ့လာဆွေးနွေးပါ။ ဤသည်မှာ စာတန်ဆန်သော၊ ဖောက်ပြန်ပျက်စီးသော စိတ်သဘောထားများက လူသားအပေါ် ဆောင်ကြဉ်းသည့် အန္တရာယ်ဖြစ်ကြောင်း သတိပြုပါ။ သင် လျှောက်နေခဲ့သည့် မမှန်ကန်သည့် လမ်းကြောင်းကို သတိပြုပြီးနောက်၊ ဘုရားနှုတ်ကပတ်တော်ကို စားသောက်ပါ၊ ဘုရားသခင်ဆီ ဆုတောင်းပြီး လူကို ချည်နှောင်ရန် စာတန်အသုံးပြုသည့် ဤအချုပ်အနှောင်ကို ချိုးဖျက်ရန် သူ့အပေါ်မှီခိုပါ။) (အရေးအကြီးဆုံးသော အပိုင်းမှာ သင် လိုက်စားသင့်သည့်အရာနှင့် ပတ်သက်၍ သင့်စိတ်ထဲတွင် ထားရှိသည့် မှားယွင်းပြီး အဓိပ္ပာယ်မဲ့သော အမြင်များကို သတိပြုမိခြင်း၊ စာတန်ဆန်သော၊ ဖောက်ပြန်ပျက်စီးသော စိတ်သဘောထားများက လူတို့ကို ဖြစ်စေသည့် အန္တရာယ်ကို သိနားလည်ခြင်းနှင့် အမှုအရာများအပေါ် သင်၏ အမြင်များကို ပြောင်းပြန်လှန်ခြင်းတို့ ဖြစ်သည်။ ထို့နောက်တွင် ဆုတောင်းခြင်းဖြင့် ဘုရားသခင်၏ရှေ့မှောက်သို့ သင် ပို၍ လာရမည်၊ သူ့ကို ပို၍ ရင်းနှီးရမည်ဖြစ်ပြီး၊ သူနှင့် ပုံမှန်ဆက်ဆံရေးကို တဖြည်းဖြည်း တည်ဆောက်ရမည်။) အခြားတစ်ခုတလေ ရှိသေးသလော။ (တစ်ခါတစ်ရံ သင် အားနည်းပြီး အပျက်သဘောဆောင်ကာ ထိုခံစားချက်များ လာသည့် အကြောင်းတရား၊ သို့မဟုတ် ဖောက်ပြန်ပျက်စီးသော စိတ်သဘောထားကို မသိမြင်နိုင်ပါက၊ ပထမဦးစွာ ဘုရားသခင်ထံ ဆုတောင်းပြီး၊ သင့်ကို ဉာဏ်အလင်းပေးရန် တောင်းလျှောက်သင့်သည်။ ညီအစ်ကို မောင်နှမအချို့ရှေ့တွင်လည်း မိမိကိုယ်ကိုယ် ဖွင့်ချကာ သူတို့နှင့် မိတ်သဟာယပြုနိုင်သည်။ သူတို့၏ အတွေ့အကြုံများနှင့် ပတ်သက်သည့် သူတို့၏ မိတ်သဟာယကို ကြားခြင်းအားဖြင့်၊ ဤအခြေအနေအပေါ် သင်၏ သိနားလည်မှုကို သင် ရှင်းသွားစေနိုင်သည်၊ ထို့နောက်တွင် ထိုအရာကို ဖြေရှင်းရန် ဘုရားသခင်နှုတ်ကပတ်တော်၌ ဆီလျော်သော စာပိုဒ်များကို ရှာဖွေသင့်သည်။) ဆက်ပြောလော့။ (တစ်စုံတစ်ရာသည် မိမိလိုချင်သည့်အတိုင်း မဖြစ်သည့်အခါ၊ မည်သူမှန်ပြီး မည်သူမှားသည်ကို စိစစ်လျက် သင်သည် အမြဲ ချစ်တီးခေါင်းသန်းရှာလုပ်ပါက၊ ဤအချိန်များတွင် သင်၏ စိတ်နှလုံးကို ဘုရားသခင်၏ ရှေ့တွင် ဦးစွာ တည်ငြိမ်စေပြီး အခြေအနေကို ကျိုးနွံနာခံသင့်သည်။ သူ၏ အချုပ်အခြာအာဏာ၌ ယုံကြည်ခြင်းဖြင့် ဘုရားသခင်ထံ ဆုတောင်းပြီး ဘုရားသခင်ထံမှ ရှာဖွေပါ။ ထိုအခါ ဘုရားသခင်က သင့်ကို ဉာဏ်အလင်းပေးပြီး သူ၏ ရည်ရွယ်ချက်ကို နားလည်ခွင့်ပေးလိမ့်မည်။ ထို့နောက်၊ အခြေအနေကို သင် ဆန်းစစ်သည့်အခါ၊ မည်သည့် ဖောက်ပြန်ပျက်စီးခြင်းမျိုးကို သင် ထုတ်ဖော်ပြနေပြီး မည်သည့်အရာက ဘုရားသခင်၏ ရည်ရွယ်ချက်ဖြစ်သည်ကို သင် နားလည်လိမ့်မည်။ ဤသည်မှာ သမ္မာတရားထဲသို့ ကျွန်ုပ် ဝင်ရောက်ပုံ ဖြစ်သည်။) သင်တို့အားလုံးသည် သမ္မာတရားနှင့် ပတ်သက်၍ မိတ်သဟာယပြုခြင်းကို လက်တွေ့လုပ်ဆောင်ရန် လိုအပ်သည်။ သင်၏ အသိပညာ၊ အတွေ့အကြုံနှင့် စိတ်ကူးတို့ကို မျှဝေပြီး၊ မိတ်သဟာယ၌ မိမိတို့ကိုယ်ကိုယ် မည်သို့ ဖွင့်ချရမည်ဆိုသည်ကို သင်ယူလော့။ ထိုသို့ သင် လုပ်ဆောင်ပါက၊ သင်သည် သာ၍ သာ၍ ရရှိလိမ့်မည်ဖြစ်ပြီး၊ သာ၍ သာ၍ သိနားလည်လိမ့်မည်။ သင်တို့ထဲမှ အချို့သည် သင်တို့၏ ကိုယ်ရေးကိုယ်တာ အတွေ့အကြုံများနှင့် အသိပညာတို့ကို မျှဝေရုံမျှဝေပြီး၊ သင်တို့ အသီးသီးသည် ပြောရန် မတူကွဲပြားသည့်အရာ တစ်စုံတစ်ခု ရှိကြသည်။ တော်ကြပေ၏၊ သင်တို့အားလုံးသည် အလွန်လက်တွေ့ကျသည့် အရာတစ်ခုကို မျှဝေခဲ့ကြသည်။ သင်တို့၏ မိတ်သဟာယကို နားထောင်ပြီးနောက်တွင်၊ သင်တို့၏ တာဝန်များကို ထမ်းဆာင်သည့် လွန်ခဲ့သော နှစ်အနည်းငယ်တစ်လျှောက်၌ သင်တို့အားလုံး အရွယ်ရောက်ကြပြီးဖြစ်ကာ အသက်ဝင်ရောက်မှုအချို့ ရှိခဲ့ကြသည်။ သင်တို့သည် ဘုရားသခင်၌ ယုံကြည်မှု ကိစ္စနှင့် စပ်လျဉ်း၍ ရိုးရှင်းသည့် ကြေညာချက်များမျှ မဟုတ်ဘဲ၊ အသိပညာနှင့် အတွေ့အကြုံအချို့ ရှိကြပြီး၊ သင်တို့သည် အခြေခံအုတ်မြစ်ချခင်းထားပြီး ဖြစ်သည်။ ဤသည်မှာ အတိုင်းထက်အလွန်ဖြစ်၏။ ဘုရားသခင်ကို ယုံကြည်ခြင်းသည် မခက်ခဲသည့်ပုံရသည်။ အကြင်သူသည် ရိုးသားစစ်မှန်သရွေ့၊ ဘုရားနှုတ်ကပတ်တော်များကို နားထောင်ပြီး၊ ဘုရားသခင် ပြောသည့် မည်သည့်အရာကိုမဆို လုပ်ဆောင်သရွေ့၊ ပြီးလျှင် ၎င်းတို့သည် သမ္မာတရားကို လက်တွေ့လုပ်ဆောင်နိုင်သရွေ့၊ ဘုရားသခင်၏ တောင်းဆိုချက်များကို ၎င်းတို့ ဖြည့်ဆည်းနိုင်ကြလိမ့်မည်။ နိဂုံးအနေဖြင့်၊ ဘုရားသခင်၌ သင်တို့၏ ယုံကြည်ခြင်းတွင် အခြားအရာအားလုံးထက် သင်တို့ နားလည်သင့်သည့် အချက်တစ်ချက် ရှိသည်။ ဘုရားသခင်ကို ယုံကြည်ခြင်းဆိုသည်မှာ ဘုရားသခင်၏နာမတော်ကို ယုံကြည်ခြင်းသက်သက်သာ မဟုတ်ဘဲ၊ သင့်စိတ်ကူးရှိ မရေရာသော ဘုရားသခင်ကို ယုံကြည်ခြင်း သာ၍ပင် မဟုတ်ပေ။ ဘုရားသခင်ကို ယုံကြည်ခြင်းဟူသည်မှာ ဘုရားသခင်သည် လက်တွေ့ကျကြောင်းကို သင်ယုံကြည်ရမည်ဖြစ်ကြောင်း၊ ဘုရားသခင်၏အနှစ်သာရ၊ သူ၏စိတ်သဘောထား၊ ထို့ပြင် သူ၏အရာအားလုံးနှင့် ဖြစ်ခြင်းတို့ကို သင်ယုံကြည်သင့်ကြောင်း၊ ဘုရားသခင်သည် လူသားမျိုးနွယ်၏ ကံကြမ္မာအပေါ် အချုပ်အခြာအာဏာကိုင်စွဲသည်ကိုလည်းကောင်း၊ သင်၏ကံကြမ္မာအပေါ် အချုပ်အခြာအာဏာကိုင်စွဲသည်ကိုလည်းကောင်း သင်ယုံကြည်ရမည်ဖြစ်ကြောင်း ဆိုလိုသည်။ ဤသို့ဆိုလျှင် ယုံကြည်ခြင်းဟူသည်မှာ အဘယ်အရာကို ဆိုလိုသနည်း။ လူတို့အနေဖြင့် ယင်းကို ဧကန်စင်စစ် ပူးပေါင်းဆောင်ရွက်ပြီး လက်တွေ့လုပ်ဆောင်ဖို့ လိုအပ်သည်ဟု မဆိုလိုသလော။ သာဓကအားဖြင့် အချို့လူများသည် အကြိုက်မတွေ့သော အခြေအနေတစ်ခုကို ကြုံတွေ့ရသည့်အခါတွင် အခြားသူများကို စတင်၍ စောဒကတက်ပြီး အပြစ်တင်ကြသည်။ ၎င်းတို့လုပ်ဆောင်မှုကြောင့် ၎င်းတို့အပေါ် ဤအခြေအနေ ဖြစ်ပျက်ရခြင်းဖြစ်နိုင်သည်ဟု မည်သည့်အခါမျှ စဉ်းစားဆင်ခြင်ခြင်း မရှိဘဲ ထိုအစား အခြားသူတစ်ဦးအပေါ်ကို အစဉ်သဖြင့် ခေါင်းပုံချကြသည်။ ထို့နောက်တွင် ၎င်းတို့သည် ကျေနပ်ရောင့်ရဲမှုကို ခံစားရကာ စိတ်အေးသွားကြပြီး “ပြဿနာ ပြေလည်သွားပြီဖြစ်သည်။ ဤနည်းဖြင့် ဘုရားသခင်ကို ယုံကြည်ခြင်းသည် အလွန်နှစ်လိုဖွယ်ကောင်းပြီး လွယ်ကူသည်” ဟု တွေးထင်ကြသည်။ ပြဿနာများကို ဤနည်းဖြင့် ဖြေရှင်းခြင်းအား သင်မည်ကဲ့သို့သဘောရသနည်း။ ဤနည်းကို လက်တွေ့လုပ်ဆောင်ခြင်းအားဖြင့် လူတစ်ဦးသည် သမ္မာတရားကို ရနိုင်သလော။ ထိုအရာက ဘုရားသခင်အပေါ် ကျိုးနွံနာခံခြင်းသဘောထားကို ပြသလော။ ထိုသို့သောလူများက မည်သည့်ရှုထောင့်နှင့် မည်သည့်နည်းလမ်းများဖြင့် ဘုရားသခင်ကို ယုံကြည်ကြသနည်း။ “ဘုရားသခင်သည် လူသားမျိုးနွယ်၏ ကံကြမ္မာအပေါ် အချုပ်အခြာအာဏာကိုင်စွဲ၏၊ ဖြစ်ရပ်ခပ်သိမ်းနှင့် အရာခပ်သိမ်းတို့သည် သူ၏လက်တော်၌ ရှိ၏” ဟူသော နှုတ်ကပတ်တော်များကို ၎င်းတို့အနေဖြင့် ၎င်းတို့၏ နေ့စဉ်အသက်တာ၌ ကျင့်သုံးထားသလော။ ၎င်းတို့သည် လူ့ဉာဏ်ကို အသုံးပြု၍ ပြဿနာကို ခွဲခြမ်းစိတ်ဖြာကြသောအခါ၊ လူ့နည်းလမ်းများဖြင့် ကိစ္စရပ်ကို ဖော်ပြဆွေးနွေးကြသောအခါ၊ ဘုရားသခင်၏ အချုပ်အခြာအာဏာကို ၎င်းတို့ ယုံကြည်နေကြသလော။ လူများ၊ ဖြစ်ရပ်များနှင့် အခြင်းအရာများအပေါ် ဘုရားသခင်၏ အချုပ်အခြာအာဏာနှင့် စီမံမှုတို့ကို ၎င်းတို့နာခံနေကြသလော။ မဟုတ်သည်မှာ သိသာထင်ရှား၏။ ပထမအနေဖြင့် ၎င်းတို့သည် နာခံခြင်းမရှိကြ။ ဤသည်မှာ အမှားတစ်ခုဖြစ်နှင့်ပြီးဖြစ်သည်။ ဒုတိယအနေဖြင့် ၎င်းတို့သည် ၎င်းတို့အတွက် ဘုရားသခင် စီစဉ်ပေးသော အခြေအနေအပြင် လူများ၊ ဖြစ်ရပ်များနှင့် အခြင်းအရာများကို ဘုရားသခင်ထံမှ ၎င်းတို့လက်မခံနိုင်ကြ၊ ၎င်းတို့သည် အပေါ်ယံကိုကျော်၍ မကြည့်ကြ။ အခြေအနေက အပြင်ပန်းအားဖြင့် မည်သို့ပုံပေါ်သည်ကိုသာ ၎င်းတို့ကြည့်ကြသည်၊ ထိုအချိန်တွင် လူ့ဉာဏ်ကိုအသုံးပြု၍ ယင်းအခြေအနေကို ခွဲခြမ်းစိတ်ဖြာကြပြီး လူ့နည်းလမ်းများဖြင့် ဖြေရှင်းရန် ကြိုးစားကြသည်။ ဤသည်မှာ နောက်ထပ် အမှားတစ်ခုမဟုတ်သလော။ ယင်းက အမှားကြီးပင်ဖြစ်သည် မဟုတ်လော။ (ဟုတ်ပါသည်။) မည်သို့လျှင် ထိုသို့ဖြစ်ရသနည်း။ အရာခပ်သိမ်းအပေါ် ဘုရားသခင်က အချုပ်အခြာအာဏာ ကိုင်စွဲသည်ကို ၎င်းတို့မယုံကြပေ။ အရာရာသည် အလျင်းသင့်သလို ဖြစ်ပျက်သည်ဟု ၎င်းတို့ တွေးထင်ကြသည်။ ၎င်းတို့၏ အမြင်တွင်၊ အမှုအရာတစ်ခုကိုမျှ ဘုရားသခင် မအုပ်စိုးသကဲ့သို့ လူသား၏ လုပ်ရပ်များကြောင့် အမှုအရာအများစု ဖြစ်ပျက်သည်။ ဤသည်မှာ ဘုရားသခင်ကို ယုံကြည်ခြင်းလော။ ၎င်းတို့တွင် စစ်မှန်သော ယုံကြည်ခြင်းရှိသလော။ (မရှိပါ။) အဘယ်ကြောင့် မရရှိရသနည်း။ ဘုရားသခင်က အရာရာအပေါ် အချုပ်အခြာအာဏာကိုင်စွဲကြောင်း ၎င်းတို့ မယုံကြည်ကြချေ။ ဘုရားသခင်သည် ကိစ္စရပ်များအားလုံးနှင့် အရာဝတ္ထုအားလုံးအပေါ် အချုပ်အခြာအာဏာကိုင်စွဲကြောင်း၊ အခြေအနေတိုင်းအပေါ် အချုပ်အခြာအာဏာကိုင်စွဲကြောင်း ၎င်းတို့ မယုံကြည်ကြချေ။ မိမိတို့ စိတ်ကူးသည့်အတိုင်း တစ်စုံတစ်ရာမဖြစ်လျှင်၊ ယင်းကို ဘုရားသခင်ထံမှ လက်မခံနိုင်ကြချေ။ ဤအခြေအနေများကို ဘုရားသခင် စီစဉ်ညွှန်ကြားနိုင်သည်ကို ၎င်းတို့ မယုံကြည်ကြချေ။ ဘုရားသခင်ကို ၎င်းတို့ မမြင်နိုင်သောကြောင့်၊ ဤအခြေအနေများသည် ဘုရားသခင်၏ စီစဉ်ညွှန်ကြားခြင်းထက် လူတို့လုပ်ရပ်များ၏ အကျိုးဆက်တစ်ခုအဖြစ် အလျင်းသင့်သလို ဖြစ်ပျက်သည်ဟု ၎င်းတို့ တွေးထင်ကြသည်။ ဘုရားသခင်၏ အချုပ်အခြာအာဏာကို ၎င်းတို့ မယုံကြည်ကြချေ။ ဤသို့ဆိုလျှင် ၎င်းတို့၏ ယုံကြည်မှု အနှစ်သာရသည် အဘယ်နည်း။ (သူတို့သည် မယုံကြည်သူများ ဖြစ်ကြသည်။) မှန်ပေ၏၊ ၎င်းတို့သည် မယုံကြည်သူများ ဖြစ်ကြသည်။ မယုံကြည်သူများသည် ဘုရားသခင်ထံမှ မည်သည့်အရာမျှ လက်မခံကြချေ။ ထိုအစား၊ လူသား ရှုထောင့်အမြင်များ၊ ဉာဏ်များနှင့် နည်းစနစ်များကို သုံးလျက် အမှုအရာများကို ကိုင်တွယ်ဖြေရှင်းရန် ဦးနှောက်ခြောက်ခံ စဉ်းစားကြသည်။ ဤသည်မှာ မယုံကြည်သူများ၏ အပြုအမူ ဖြစ်သည်။ အနာဂတ်၌ ဤကဲ့သို့သောလူစားမျိုးနှင့် သင်တို့ကြုံဆုံရသောအခါ ၎င်းတို့နှင့်ပတ်သက်၍ ထိုးထွင်းသိမြင်မှု တစ်ခုခု သင်တို့၌ စတင်ပြီးရှိသင့်သည်။ အကြောင်းအခြင်းအရာများ ပေါ်ပေါက်လာသောအခါ မယုံကြည်သူများသည် ၎င်းတို့၏ဦးနှောက်များကို အသုံးချခြင်းနှင့် စိတ်ကူးများ ထုတ်ကြခြင်းအရာ၌ ကျွမ်းကျင်ကြ၏၊ ၎င်းတို့သည် လက်ရှိကိစ္စရပ်ကို အစဉ်တစိုက် လေ့လာကြပြီး လူ့နည်းလမ်းများကို သုံးလျက် ထိုအရာကို ဖြေရှင်းရန် ကြိုးစားကြသည်။ ၎င်းတို့သည် ဘုရားနှုတ်ကပတ်တော်က သမ္မာတရား ဖြစ်ကြောင်း၊ ဘုရားသခင်၏ အချုပ်အခြာအာဏာက အရာရာကို လွှမ်းခြုံကြောင်း မယုံကြည်ဘဲ၊ လူ့တွေးခေါ်မျှော်မြင်မှုနှင့် စာတန်ဆန်သော အတွေးအခေါ်များ သုံးလျက်၊ သို့မဟုတ် ဥပဒေအရ လူများနှင့် အမှုအရာများကို အမြဲ ရှုမြင်ကြသည်။ ဖြစ်ပျက်သမျှတိုင်းကို ဘုရားသခင်က ခွင့်ပြုထားခြင်းဖြစ်သော်လည်း မယုံကြည်သူများသည် ဘုရားသခင်ထံမှ ဤအရာများကို လက်မခံနိုင်ကြသကဲ့သို့၊ လူသားအယူအဆများနှင့် စိတ်ကူးများအရ အမှုအရာများကို အမြဲ ရှုမြင်ကြသည်။ လူတစ်ဦး၏ ကံကြမ္မာသည် ဘုရားသခင်၏ လက်တွင်ရှိကြောင်းနှင့် ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် လိုလားလျက်ရှိကြကြောင်း မယုံကြည်သူများက ပုံမှန်အားဖြင့် ပြောဆိုကြသော်လည်း၊ အမှုအရာများက ၎င်းတို့အပေါ် အမှန်တကယ် ကျရောက်သည့်အခါ၊ ထိုအရာများကို ဘုရားသခင်ထံမှ လက်မခံနိုင်ကြသကဲ့သို့ ဘုရားသခင်နှင့်ပတ်သက်၍ အယူအဆများ ဖြစ်ပေါ်ကြလေသည်။ ဤသည်မှာ မယုံကြည်သူများ၏ အပြုအမူ ဖြစ်သည်။ သင်တို့၏ ဘဝတွင် ဤသို့သော လူတစ်ဦးတလေ ရှိသလော။ သင်တို့ကိုယ်တိုင်သည်လည်း ဤသို့ ပြုမူကြဖူးသလော။ (ပြုမူဖူးပါသည်။) သင်တို့သည် မယုံကြည်သူများကဲ့သို့ ပြုမူကြသော်လည်း၊ အမှန်တကယ် မယုံကြည်သူများ ဖြစ်ကြသလော။ ဘုရားသခင်သည် အရာရာအပေါ် အချုပ်အခြာအာဏာရှိသည်ဟု သင်တို့ ယုံကြည်ကြသလော။ လူတိုင်း၊ ကိစ္စရပ်၊ အမှုအရာနှင့် အခြေအနေတိုင်းသည် ဘုရားသခင်၏ လက်တွင်ရှိသည့်အချက်ကို သင်တို့ အသိအမှတ်ပြုကြသလော။ ဘုရားသခင်ထံမှ အမှုအရာမည်မျှကို သင်တို့ လက်ခံနိုင်ကြသနည်း။ လူသား နည်းစနစ်များကို အသုံးပြုလျက် ကိစ္စရပ်များမည်မျှ သင်တို့ ဖြေရှင်းပြီးပြီနည်း။ ပြီးလျှင် ဖောက်ပြန်ပျက်စီးသော စိတ်သဘောထားအတိုင်း ဘယ်နှစ်ကြိမ်မျှ သင်တို့ အသက်ရှင်ကြသနည်း။ ဘုရားသခင်ကို ဘယ်နှစ်ကြိမ်မျှ သင်တို့ ကျိုးနွံနာခံနိုင်ကြသနည်း။ ဤမေးခွန်းများနှင့် ပတ်သက်၍ တွေးဆလော့၊ ယင်းတို့အဖို့ အဖြေများကို သင်တို့ စိတ်နှလုံးတွင် ဧကန်မုချ သင်တို့ သိကြ၏။ ဘုရားသခင်ထံမှ အမှုအရာများကို လက်ခံရန် လွယ်ကူသလော။ (မိမိစိတ်အတွင်းတွင် ကြိုးပမ်းရခြင်းတစ်ခု ရှိလိမ့်မည်။) ကြိုးပမ်းရခြင်းတစ်ခုရှိမည်မှာ မှန်ကန်သော်လည်း၊ ထိုကြိုးပမ်းမှု၏ ရလဒ်မှာ အဘယ်နည်း။ အောင်မြင်မှုလော၊ ကျရှုံးမှုလော။ (တစ်ခါတစ်ရံ ကျရှုံးမှု၊ တစ်ခါတစ်ရံ အောင်မြင်မှု ဖြစ်သည်။) ထိုကျရှုံးမှုနှင့် အောင်မြင်မှုက ညီမျှနေပါက၊ သင်တို့အတွက် မျှော်လင့်ချက် ရှိသေး၏၊ သို့သော် သင်တို့သည် မကြာခဏ ကျရှုံးပြီး၊ အောင်မြင်ခဲပါက၊ ယင်းမှာ သင်သည် သမ္မာတရားကို ချစ်သောသူတစ်ဦးမဟုတ်ကြောင်း သက်သေပြပေသည်။ ကျရှုံးမှုသည် ပုံမှန်ဖြစ်၏၊ ကျရှုံးမှုကို မကြောက်နှင့်၊ စိတ်မပျက်နှင့်၊ အပျက်သဘောဆောင်မလာနှင့်၊ သို့မဟုတ် လက်မလျှော့နှင့်၊ ပြီးလျှင် ဆက်ကြိုးစားလော့။ ကျရှုံးမှုသည် မကောင်းသည့်အရာတစ်ခု မဟုတ်။ လူတို့သည် အနည်းဆုံးအနေဖြင့်၊ ကျရှုံးမှုမှ အကျိုးခံစားနိုင်သည်၊ ယင်းမှာ ကောင်းသည့်အရာတစ်ခု ဖြစ်သည်။

သမ္မာတရားကို လူတို့ ရရှိခြင်းဖြစ်စဉ်မှာ ရဲရင့်သော စစ်သည်တော်တစ်ဦးသည် ရန်သူမျိုးစုံကို အချိန်မရွေး တိုက်ခိုက်ရန် အသင့်ဖြစ်လျက် စစ်မြေပြင်သို့ ခြေလှမ်းနေသကဲ့သို့ ဖြစ်သည်။ သမ္မာတရား လိုက်စားသူတို့၏ ရန်သူများမှာ စာတန်၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများ ဖြစ်သည်။ ဤလူများသည် မိမိတို့၏ ဖောက်ပြန်ပျက်စီးသည့် ဇာတိပကတိနှင့် တိုက်ခိုက်နေကြသည်။ အနှစ်သာရအားဖြင့်၊ ၎င်းတို့သည် စာတန်နှင့် စစ်ဆင်နွဲနေကြခြင်း ဖြစ်သည်။ ပြီးလျှင် စာတန်နှင့် တိုက်ခိုက်ရန် မည်သည့်လက်နက်ကို အသုံးပြုသနည်း။ သမ္မာတရားဖြစ်သည်မှာ၊ ဘုရားနှုတ်ကပတ်တော်ကို လိုက်လျှောက်ခြင်းဖြစ်သည်မှာ အမှန်ဖြစ်၏။ စာတန်ကို အနိုင်ယူရန်၊ သမ္မာတရား၏ မည်သည့် သွင်ပြင်လက္ခဏာကို ဦးစွာပထမ လက်တွေ့လုပ်ဆောင်ရမည်နည်း။ ဘုရားသခင်၊ သူ၏ နှုတ်ကပတ်တော်နှင့် သမ္မာတရားကို ကျိုးနွံနာခံခြင်း ဖြစ်သည်။ ဤသည်မှာ စာတန်နှင့် စစ်ဆင်နွဲသည့်အခါ အကြင်သူ ပထမဦးစွာ ဝင်ရောက်ရမည့် သင်ခန်းစာ ဖြစ်သည်။ သင့်အပေါ် ကျရောက်သည့် အရာများကို ဘုရားသခင်ထံမှ သင် လက်မခံနိုင်ပါက၊ သင်သည် ဘုရားသခင်၏ ရှေ့မှောက်တွင် ကျိုးနွံနာခံနိုင်မည်မဟုတ်၊ ထို့ကြောင့် သင်သည် ဆုတောင်းရန် သို့မဟုတ် သမ္မာတရားကို ရှာဖွေရန် သင်၏ စိတ်နှလုံးကို ဘုရားသခင်၏ ရှေ့မှောက်တွင် ငြိမ်သက်စေနိုင်မည်မဟုတ်ချေ။ ဘုရားသခင်ကို သင် ဆုမတောင်းနိုင်၊ သမ္မာတရားကို မရှာဖွေနိုင်ပါက၊ သင်သည် သမ္မာတရားကို နားလည်မည်မဟုတ်၊ သို့မဟုတ် သင့်ကို ထိုလူများ၊ ဖြစ်ရပ်များ၊ အမှုအရာများနှင့် ဘုရားသခင်က ထိုအခြေအနေများတွင် ထားရှိမည့် အကြောင်းအရင်းကို နားလည်လိမ့်မည် မဟုတ်၊ ရှုပ်ထွေးမှုတွင် နွံနစ်လိမ့်မည်။ သမ္မာတရားကို သင် မရှာဖွေနိုင်ပါက၊ သင်၏ ဖောက်ပြန်ပျက်စီးသော စိတ်သဘောထားကို သင် မကျော်လွှားနိုင်။ သင်၏ ဖောက်ပြန်ပျက်စီးသော စိတ်သဘောထားနှင့် ဖောက်ပြန်ပျက်စီးသော ဇာတိပကတိကို အနိုင်ယူခြင်းအားဖြင့်သာ၊ ဝိညာဉ်ရေးရာနယ်ပယ်၏ စာတန်နှင့် နတ်ဆိုးများကို သင် အရှက်ရစေနိုင်သည်။ စာတန်ကို စစ်ဆင်နွဲခြင်းသည် သမ္မာတရားကို ရှာဖွေခြင်းအပေါ် အဓိကအားဖြင့် မူတည်သည်။ သမ္မာတရားကို သင် နားမလည်ပါက၊ သင့်အထဲတွင် ဖြစ်ပေါ်သည့် ပြဿနာ သို့မဟုတ် အယူအဆတစ်ခုတလေက သင့်ကို အားနည်းပြီး အပျက်သဘောဆောင်စေနိုင်သည်။ သင်၏ ဖောက်ပြန်ပျက်စီးသော စိတ်သဘောထားများ ထုတ်ဖော်ပြခြင်းများကို မည်သည့်အခါတွင်မျှ မဖြေရှင်းပါက၊ သင်သည် လဲကျပြီး ကျရှုံးဖို့ ဖြစ်နိုင်ဖွယ်ရှိပြီး တစ်ဖန်ထရပ်ရန် သင့်အတွက် ခက်ခဲလိမ့်မည်။ အချို့သည် စုံစမ်းနှောင့်ယှက်မှုများ ကြုံရသည့်အခါ ခလုတ်တိုက်လဲကြသည်၊ အချို့မှာ စိတ်မချမ်းသာစရာ ရောဂါတစ်ခုနှင့် ရင်ဆိုင်ရသည့်အခါ အပျက်သဘောဆောင်လာကြပြီး အချို့မှာ စမ်းသပ်စစ်ဆေးမှုတစ်ခုနှင့် ကြုံရသည့်အခါ သိသိသာသာ ပြိုလဲကျကြသည်။ ဤသည်တို့မှာ သမ္မာတရား လုံးဝ မလိုက်စားခြင်းနှင့် မိမိထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားအား မရှာဖွေခြင်း၏ အကျိုးဆက်များ ဖြစ်သည်။ သင်တို့ အဘယ်အရာကို တွေးထင်ကြသနည်း။ စာတန်ဆန်သော စိတ်သဘောထားသည် လူတို့ကို ပြဿနာများစွာ ဖြစ်စေသလော။ (ဖြစ်စေပါသည်။) ပြဿနာမည်မျှ ဖြစ်စေသနည်း။ (လူတို့အား ဘုရားသခင်ရှေ့မှောက်မလာအောင် တားဆီးပြီး ဘုရားသခင်ကို မကျိုးနွံမနာခံနိုင်အောင် ဖြစ်စေပါသည်။) လူတို့သည် ဘုရားသခင်ကို ကျိုးနွံနာခံနိုင်ခြင်းမရှိပါက၊ မည်သည့်အရာအားဖြင့် အသက်ရှင်ကြလိမ့်မည်နည်း။ (၎င်းတို့သည် စာတန်ဆန်သော၊ ဖောက်ပြန်ပျက်စီးသော စိတ်သဘောထားများဖြင့် အသက်ရှင်ကြလိမ့်မည်။) လူတို့သည် စာတန်ဆန်သော၊ ဖောက်ပြန်ပျက်စီးသော စိတ်သဘောထားများဖြင့် အသက်ရှင်ကြသည့်အခါ၊ အယူအဆများကို မကြာခဏ ထုတ်ဖော်ပြကြပြီး စိတ်မြန်လက်မြန် ဖြစ်လာကြသည်။ ဥပမာအားဖြင့်၊ တစ်စုံတစ်ရာကို သင် တလွဲလုပ်မိပြီး၊ ညီအစ်ကို သို့မဟုတ် ညီအစ်မတစ်ဦးက သင့်ကို ဖော်ထုတ်ပါက၊ သို့မဟုတ် ပြုပြင်ပါက၊ သင်သည် ဘုရားသခင်ကို မည်သို့ ကျိုးနွံနာခံပြီး သမ္မာတရားကို ရှာဖွေသင့်သနည်း။ ဤနေရာတွင် သင်ယူရမည့် သင်ခန်းစာတစ်ခုရှိသည်။ သင်က၊ “ထိုလူသည် ငါ့ကို ထုံးစံအတိုင်း အထင်သေးပြီး၊ ငါ့ကို ဆန့်ကျင်အသုံးပြုရန် တစ်စုံတစ်ရာကို သူတို့ ရှာတွေ့ကြလေပြီ။ သူတို့သည် ငါ့ကို ပစ်မှတ်ထားနေကြသည်။ ထို့ကြောင့် ငါ သဘောကောင်းပြမည်မဟုတ်။ ငါ့ကို လာထိလို့မရပါ”ဟု တွေးလျက် ဤအရာနှင့်ပတ်သက်၍သင် စတင်တွေးဆကောင်းတွေးဆနိုင်သည်။ ဤသည်မှာ စိတ်မြန်လက်မြန်ဖြစ်ခြင်း မဟုတ်လော။ (ဟုတ်ပါသည်။) စိတ်မြန်လက်မြန်ဖြစ်ခြင်းဆိုသည်မှာ အဘယ်နည်း။ (မိမိတို့၏ အကျိုးစီးပွားများ ထိခိုက်သည့်အခါ သို့မဟုတ် မိမိတို့၏ ကျော်ကြားမှု၊ အကျိုးအမြတ်နှင့် အဆင့်အတန်းများ ထိခိုက်နစ်နာသည့်အခါ လူတစ်ဦး၏ စာတန်ဆန်သော စိတ်သဘောထားများ ပေါက်ကွဲထွက်လာပြီး၊ တစ်စုံတစ်ခုကို စိတ်လိုက်မာန်ပါပြောသည့်အခါ၊ လုပ်သည့်အခါတွင် ဖြစ်သည်။ ယင်းမှာ စိတ်မြန်လက်မြန်ဖြစ်ခြင်းက မည်သည့်အရာဆိုလိုသည်ဆိုသည့်အပေါ် ကျွန်ုပ်၏ သိနားလည်မှု ဖြစ်သည်။) ယင်းသိနားလည်မှုသည် အခြေခံအားဖြင့် မှန်ကန်၏။ ယင်းကို မည်သူက ဖြည့်စွက်နိုင်သနည်း။ (လူတစ်ဦးထံ တစ်စုံတစ်ရာ ကျရောက်ပြီး၊ ထိုသူက သမ္မာတရားကို မရှာဖွေဘဲ၊ ထိုအစား သူ့စိတ်အတွင်းရှိ သဘာဝအလျောက် တည်ရှိသည့်အရာများကို လွှတ်ထုတ်သည့်အခါတွင်၊ ယင်းမှာ စိတ်မြန်လက်မြန် ဖြစ်ခြင်း ဖြစ်သည်။) သူမအသုံးပြုသည့် “သဘာဝအလျောက်” ဟူသည့် စကားလုံးမှာ အလွန်ဆီလျော်၏။ လူတို့သည် စာတန်၏ ဖျက်ဆီးခြင်းခံရသည့်နောက်တွင်၊ ၎င်းတို့၏ တကယ့်ရင်းမြစ်မှလာသည့် ၎င်းတို့၏ သဘာဝအကျဆုံး၊ ရှေးအကျဆုံးသော စိတ်သဘောထား ဖော်ထုတ်ခံရသည့်အခါ၊ ယင်းကို စိတ်မြန်လက်မြန်ဖြစ်ခြင်းဟု ခေါ်သည်။ ယင်းသည် အတွေး၊ စိတ်နှင့်ဆိုင်သော လုပ်ငန်းစဉ်၊ တွေးဆခြင်း သို့မဟုတ် ပြရုပ်တင်ခြင်းကို ဖြတ်သန်းခြင်းမရှိဘဲ၊ ဤအတိုင်း ထွက်လာသည့်အရာဖြစ်ပေသည်။ ယင်းမှာ စိတ်မြန်လက်မြန်ဖြစ်ခြင်း ဖြစ်သည်။ စိတ်မြန်လက်မြန်ဖြစ်ခြင်းသည် ဖောက်ပြန်ပျက်စီးသော စိတ်သဘောထားအတွင်း အသက်ရှင်သော လူများထံမှ ပွင့်ထွက်လာသည့်အရာ ဖြစ်သည်။ သို့ဆိုလျှင် လူ၏ သဘာဝမှ အလိုအလျောက် ထုတ်ဖော်ပြသည့် အရာများသည် အဘယ်ကြောင့် သမ္မာတရားနှင့် မကိုက်ညီပါသနည်း။ လူတို့သည် အဘယ်ကြောင့် စိတ်မြန်လက်မြန်ဖြစ်ခြင်းကို ထုတ်ဖော်ပြကြသနည်း။ အကြောင်းရင်းမှာ အဘယ်နည်း။ ယင်းကို လူ၏ စာတန်ဆန်သော သဘာဝက ဖြစ်စေပေသည်။ လူ၏ မွေးရာပါ စိတ်သဘောထားသည် စိတ်မြန်လက်မြန်ဖြစ်ခြင်းနှင့် သက်ဆိုင်သည်။ လူတစ်ဦး၏ အကျိုးစီးပွားများ၊ ဝင့်ကြွားခြင်း၊ သို့မဟုတ် မာနတို့ ထိခိုက်နစ်နာသည့်အခါ၊ သူသည် သမ္မာတရားကို နားမလည်ပါက၊ သို့မဟုတ် သမ္မာတရားစစ်မှန်မှုမရှိပါက၊ မိမိ၏ ဖောက်ပြန်ပျက်စီးသော စိတ်သဘောထားကို ထိုထိခိုက်နစ်နာမှုအပေါ် မိမိ၏ သဘောထားအမြင်အား လမ်းညွှန်စေစားခွင့်ပေးလိမ့်မည်ဖြစ်ပြီး၊ သူသည် စိတ်လိုက်မာန်ပါ ပြုလုပ်တတ်ကာ မဆင်မခြင် ပြုမူလိမ့်မည်။ ထိုအခါ ထိုသူ ထင်ရှားစေပြီး၊ ထုတ်ဖော်ပြသည့်အရာသည် စိတ်မြန်လက်မြန်ဖြစ်ခြင်း ဖြစ်သည်။ စိတ်မြန်လက်မြန်ဖြစ်ခြင်းသည် အပြုသဘောဆောင်သည့်အရာလော၊ အပျက်သဘောဆောင်သည့်အရာလော။ အပျက်သဘောဆောင်သည့်အရာဖြစ်သည်မှာ သိသာ၏။ လူတစ်ဦးအတွက် စိတ်မြန်လက်မြန်ဖြစ်သည့် ပုံစံဖြင့် အသက်ရှင်ရန်မှာ ကောင်းသည့်အရာ မဟုတ်ပေ။ ဘေးအန္တရာယ် ဆောင်ကြဉ်းဖွယ်ရှိသည်။ တစ်စုံတစ်ယောက်သည် အမှုအရာများ မိမိအပေါ် ကျရောက်သည့်အခါ စိတ်မြန်လက်မြန်ဖြစ်ခြင်းက ပေါ်လွင်လျှင်၊ ထိုလူသည် သမ္မာတရားကို ရှာဖွေပြီး ဘုရားသခင်ကို ကျိုးနွံနာခံသောလူတစ်ဦး ဖြစ်ပါသလော။ သိသာစွာပင် ထိုသို့သော လူတစ်ဦးသည် ဘုရားသခင်ကို မကျိုးနွံမနာခံသည်မှာ သေချာ၏။ လူတို့အတွက် ဘုရားသခင် စီစဉ်သည့် အမျိုးမျိုးသော လူများ၊ အဖြစ်အပျက်များ၊ အမှုအရာများနှင့် ပတ်ဝန်းကျင်များအတွက်မူ၊ တစ်စုံတစ်ဦးသည် ယင်းတို့ကို ဘုရားသခင်ထံမှ လက်မခံနိုင်ဘဲ၊ ထိုအစား လူ့နည်းလမ်းတစ်ခုဖြင့် ယင်းတို့ကို ဆောင်ရွက်ပြီး ဖြေရှင်းပါက၊ အဆုံးတွင် ယင်းမှ မည်သည့်အကျိုးဆက်ဖြစ်လိမ့်မည်နည်း။ (ဘုရားသခင်သည် ထိုလူကို ပစ်ပယ်လိမ့်မည်။) ဘုရားသခင်သည် ထိုသူကို ရွံရှာလိမ့်မည်။ ထို့ကြောင့် ယင်းသည် လူတို့အတွက် တည်ဆောက်စရာ ဖြစ်လိမ့်မည်လော။ (ဖြစ်မည်မဟုတ်ပါ။) ၎င်းတို့သည် မိမိတို့ဘဝတွင် အခွင့်အရေး ဆုံးရှုံးရလိမ့်မည်ဖြစ်သည်သာမက၊ အခြားသူများအတွက်လည်း တည်ဆောက်စရာဖြစ်လိမ့်မည်မဟုတ်။ ထို့ထက်ပင်ပို၍၊ ၎င်းတို့သည် ဘုရားသခင်ကို အရှက်ရစေပြီး၊ ၎င်းတို့ကို ပစ်ပယ်စေလိမ့်မည်။ ထိုသို့သော လူတစ်ဦးသည် မိမိတို့၏ သက်သေကို ဆုံးရှုံးပြီး သွားသည့်နေရာတိုင်းတွင် ကြိုဆိုခြင်း မခံရပေ။ သင်သည် ဘုရားအိမ်တော်သားတစ်ဦးဖြစ်သည့်တိုင်၊ သင်၏ လုပ်ရပ်များတွင် အမြဲ စိတ်မြန်လက်မြန်ဖြစ်ပါက၊ အမှုအရာများကို လူ့နည်းလမ်းနှင့် ဖောက်ပြန်ပျက်စီး၊ စာတန်ဆန်သော စိတ်သဘောထားဖြင့် လုပ်ဆောင်လျက်၊ သင့်အထဲရှိ ပင်ကိုဖြစ်သောအရာကို အမြဲ ဖော်ထုတ်ပြီး၊ သင်၏ ဖောက်ပြန်ပျက်စီးသော စိတ်သဘောထားကို အမြဲ ထုတ်ဖော်ပြပါက၊ နောက်ဆုံး အကျိုးဆက်မှာ သင်သည် မကောင်းမှုကို လုပ်ဆောင်ခြင်းနှင့် ဘုရားသခင်ကို အတိုက်အခံလုပ်ခြင်း ဖြစ်လိမ့်မည်။ ပြီးလျှင် တစ်ချိန်လုံး သင် နောင်တမရဘဲရှိနေပြီး၊ သမ္မာတရား လိုက်စားသည့်လမ်းကြောင်းပေါ် နင်းမလျှောက်နိုင်ဖြစ်ပါက၊ သင်သည် ထုတ်ဖော်ခံရကာ ဖယ်ရှားရှင်းလင်းခံရလိမ့်မည်။ ထိုအရာကို ဖြေရှင်းရန် စာတန်ဆန်သော စိတ်သဘောထားကို အားထားခြင်းဖြင့်အသက်ရှင်ခြင်းနှင့် သမ္မာတရား မရှာဖွေခြင်း၏ ပြဿနာသည် ကြီးလေးသည့် ပြဿနာတစ်ခု မဟုတ်လော။ ပြဿနာ၏ သွင်ပြင်လက္ခဏာတစ်ခုမှာ အကြင်သူသည် မိမိကိုယ်ပိုင် ဘဝတွင် တိုးတက်ခြင်းမရှိ၊ ပြောင်းလဲခြင်း မရှိပေ၊ ထို့အပြင်၊ အကြင်သူသည် အခြားသူများကို ဆိုးဆိုးရွားရွား လွှမ်းမိုးလိမ့်မည်။ အသင်းတော်တွင် မည်သည့်ရည်ရွယ်ချက်ကောင်းကိုမျှ ၎င်းတို့ ဆောင်ရွက်လိမ့်မည်မဟုတ်သကဲ့သို့၊ မနှစ်မြို့ခြင်းနှင့် စက်ဆုပ်ခြင်းတို့ကို ဖိတ်ခေါ်လျက် ထမင်းစားပွဲပေါ်တွင် တုံ့ပြန်လူးလာ ပျံသန်းနေသည့် နံစော်သော ယင်ကောင်တစ်ကောင်ကဲ့သို့ အသင်းတော်နှင့် ဘုရားသခင်၏ ရွေးချယ်ထားသော လူတို့ထံ ကြီးမားသည့် ဒုက္ခပြဿနာကို ဆောင်ကြဉ်းလိမ့်မည်။ သင်တို့သည် ဤလူစားမျိုး ဖြစ်ချင်ကြသလော။ (မဖြစ်ချင်ပါ။) ကောင်းပြီ၊ သို့ဆိုလျှင် ဘုရားသခင်ကို စိတ်ကျေနပ်စေရန်နှင့် အခြားသူများကို တည်ဆောက်ပေးရန် သင်တို့သည် မည်သို့ ပြုမူသင့်ကြသနည်း။ မည်သည့် ဖောက်ပြန်ပျက်စီးသော စိတ်သဘောထားကို သင် ထုတ်ဖော်ပြပြီးသည်ဖြစ်စေ၊ သင်သည် ဦးစွာပထမ မိမိကိုယ်ကိုယ် တည်ငြိမ်စေရမည်၊ ဆုတောင်းခြင်းဖြင့် ဘုရားရှေ့မှောက်သို့ အမြန်လာပြီး ထိုအရာကို ဖြေရှင်းရန် သမ္မာတရားကို ရှာဖွေရမည်။ သင်၏ ကိုယ်ပိုင် အလိုဆန္ဒနှင့် စိတ်မြန်လက်မြန်ဖြစ်ခြင်းနောက်လိုက်လျှောက်လျက် ဖောက်ပြန်ပျက်စီးခြင်းကို သင် လုံးဝ ဆက်လက် မထုတ်ဖော်ပြရပေ။ သင့်ဘဝ၏ နေ့ရက်၊ မိနစ်၊ စက္ကန့်တိုင်းတွင်၊ မည်သည့်အရာကို သင် လုပ်ဆောင်ပြီး မည်သည့်အရာကို သင် စဉ်းစားပါစေ၊ ဘုရားသခင်သည် သင့်ကို စေ့စေ့စပ်စပ်ကြည့်ရှုစစ်ဆေးကာ စောင့်ကြည့်နေသည်။ မည်သည့်အရာကို ဘုရားသခင်က စောင့်ကြည့်လေ့လာနေသနည်း။ (ဘုရားသခင်က ၎င်းတို့အတွက် စီစဉ်ပြီးဖြစ်သည့် လူများ၊ ဖြစ်ရပ်များ သို့မဟုတ် အမှုအရာများကို ကြုံရသည့်အခါ လူတစ်ဦးက မည်သည့်အရာကို စဉ်းစားပြီး မည်သို့ တုံ့ပြန်သည်ဆိုသည်ကိုဖြစ်သည်။) မှန်ပေ၏၊ ပြီးလျှင် ဤအရာများကို စောင့်ကြည့်လေ့လာရာတွင် ဘုရားသခင်၏ ရည်ရွယ်ချက်မှာ အဘယ်နည်း။ (ဤလူသည် ဘုရားသခင်ကို ကြောက်ရွံ့ရိုသေပြီး မကောင်းမှုကို ရှောင်ကြဉ်သောသူဟုတ်မဟုတ်ကို ကြည့်ရန် ဖြစ်သည်။) ယင်းသည် အကြောင်းရင်း၏ တစ်စိတ်တစ်ပိုင်း ဖြစ်သည်။ အဓိကအကြောင်းရင်းမှာ အဘယ်နည်း။ ဤအရာနှင့် ပတ်သက်၍ သေချာတွေးဆလော့။ (၎င်းတို့တွင် သမ္မာတရား ရှာဖွေခြင်းနှင့် ဘုရားသခင်ကို ကျိုးနွံနာခံခြင်း စိတ်နှလုံးရှိသလောဆိုသည်ကို ကြည့်ရန်ဖြစ်သည်။) ဘုရားသခင်ကို ကြောက်ရွံ့ရိုသေခြင်းနှင့် မကောင်းမှုကို ရှောင်ကြဉ်ခြင်းဖြစ်စေ၊ သို့မဟုတ် သမ္မာတရားကို ရှာဖွေခြင်းနှင့် ဘုရားသခင်ကို ကျိုးနွံနာခံသည့် စိတ်နှလုံးရှိခြင်းဖြစ်စေ၊ ဤအရာအားလုံးသည် အကြင်သူက လျှောက်လှမ်းရန် မည်သည့်လမ်းကြောင်းရွေးချယ်သည်ဆိုသည့် မေးခွန်းနှင့် သက်ဆိုင်သည်။ ဘုရားသခင်သည် အဘယ်ကြောင့် လူတို့ကို စဉ်ဆက်မပြတ် စေ့စေ့စပ်စပ် ကြည့်ရှုစစ်ဆေးသနည်း။ မည်သည့် လမ်းကြောင်းမျိုးကို သင် လျှောက်လှမ်းနေသည်၊ သင်၏ ဘဝရည်မှန်းချက်များနှင့် ဦးတည်ချက်တို့က မည်သည့်အရာဖြစ်သည်၊ သမ္မာတရားကို လိုက်စားခြင်း လမ်းကြောင်းကို သင် ရွေးချယ်ခြင်းရှိမရှိ၊ သူတော်ကောင်းအယောင်ဆောင် ဖာရိရှဲတို့၏ လမ်းကြောင်းကို ရွေးချယ်ပြီးခြင်းရှိမရှိဆိုသည်ကို ကြည့်ရန် ဖြစ်သည်။ ဤလမ်းကြောင်းများထဲမှ မည်သည့်လမ်းကြောင်းပေါ် သင် အတိအကျရှိသည်ကို ကြည့်ရန် ဖြစ်သည်။ သင်သည် မှန်ကန်သည့် လမ်းကြောင်းကို ရွေးချယ်ပြီးဖြစ်ပါက၊ ဘုရားသခင်သည် သင့်ကို လမ်းပြလိမ့်မည်၊ ဉာဏ်အလင်းပေးလိမ့်မည်၊ ထောက်ပံ့ကာ ပံ့ပိုးပေးလိမ့်မည်။ မှားယွင်းသည့် လမ်းကို သင် ရွေးပြီးဖြစ်ပါက၊ သင်သည် ဘုရားသခင်ကို လုံးဝ ကျောခိုင်းပြီးဖြစ်သည်ကို ပြသသောကြောင့်၊ သူသည် သင့်ကို အလိုအလျောက် စွန့်ပစ်လိမ့်မည်။

စကားများနှင့် အယူဝါဒများကို အမြဲ ဟောပြီး မိမိတို့ လုပ်သမျှတိုင်းတွင် သမ္မာတရား စည်းမျဉ်းများကို ချိုးဖောက်ကာ ဘုရားအိမ်တော်ကို ထိခိုက်နစ်နာစေသည့် အရာများကိုပင် လုပ်ဆောင်သည့် လူများရှိသော်လည်း ၎င်းတို့သည် အဘယ်ကြောင့် ဆုံးမပဲ့ပြင်ခြင်း၊ သို့မဟုတ် အပြစ်ဖော်ဆုံးမခြင်း မခံရသနည်း။ လူအချို့သည် ဤပြဿနာကို နားမလည်နိုင်ကြချေ။ သင်တို့ကို ငါ ပြောပါရစေ၊ ဤသို့သော လူများနှင့် ပတ်သက်၍ ဘုရားသခင်က လက်လျှော့နှင့်ပြီး ဖြစ်သည်။ လူတစ်ဦးသည် နှစ်ပေါင်းမည်မျှ ယုံကြည်သူတစ်ဦး ဖြစ်ပြီးသည်ဖြစ်စေ၊ ဘုရားသခင်က ဤလူကို စွန့်ပစ်ရန် ဆုံးဖြတ်ပါက၊ ယင်းသည် စိုးရိမ်ဖွယ်ရာ ဆိုးရွားသော ကိစ္စတစ်ခု ဖြစ်သည်။ လူတို့လျှောက်လှမ်းမည်ဟု ဘုရားသခင် မျှော်လင့်သည့် လမ်းကြောင်းမျိုးနှင့် စပ်လျဉ်း၍ ဘုရားသခင်၏ ရည်ရွယ်ချက်နှင့်ဆန္ဒသည် မည်သည့်အရာ ဖြစ်သနည်း။ ဘုရားသခင်က လူတို့ကို အချို့သော အခြေအနေများတွင် ထားရှိသည့်အခါ၊ ၎င်းတို့ ကျိုးနွံနာခံလိမ့်မည်ဟု မျှော်လင့်သလော၊ သို့မဟုတ် ပုန်ကန်လိမ့်မည်ဟု မျှော်လင့်သလော။ သမ္မာတရားကို ၎င်းတို့ ရှာဖွေကာ ရရှိလိမ့်မည်ဟု သူ မျှော်လင့်သလော၊ သို့မဟုတ် လျစ်လျူရှုပြီး၊ လုံးဝဥဿုံရပ်လိုက်မည်ကို သူ မျှော်လင့်သလော။ ဤအရာအပေါ် ဘုရားသခင်၏ သဘောထားမှာ အဘယ်နည်း။ လူတို့အပေါ် မည်သည့်အရာကို သူ မျှော်လင့်သနည်း။ ၎င်းတို့အနေဖြင့် အပျက်သဘောဆောင်ခြင်း၊ အချောင်ခိုခြင်း၊ သို့မဟုတ် လျစ်လျူရှုခြင်းမရှိဘဲ ကျိုးနွံနာခံကာ သူ၏ အမှုတော်ကို တက်ကြွစွာ ပူးပေါင်းဆောင်ရွက်နိုင်လိမ့်မည်ဟု သူ မျှော်လင့်၏။ လူအချို့သည် မိမိတို့တာဝန်များတွင် ဟက်ဟက်ပက်ပက် မရှိကြချေ။ ၎င်းတို့ကို အလုပ်တာဝန်တစ်ခု အပေးခံရသည့်အခါ၊ သင့်တော်သည်ဟု ၎င်းတို့ မြင်သည့်အတိုင်း လုပ်ကြလိမ့်မည်ဖြစ်သော်လည်း၊ သမ္မာတရား သို့မဟုတ် ဘုရားသခင်၏ ရည်ရွယ်ချက်များကို ရှာကြလိမ့်မည်မဟုတ်။ ဤနည်းလမ်းနှင့်ပတ်သက်၍ မည်သည့်အရာမျှ မမှားဟု ၎င်းတို့ ခံစားကြသည်။ ၎င်းတို့သည် မည်သည့် စီမံအုပ်ချုပ်ရေးဆိုင်ရာ အမိန့်ကိုမျှ ချိုးဖောက်ခြင်းမရှိသည့်အတွက်၊ ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မရှိသည့်အတွက် သို့မဟုတ် အသင်းတော်အလုပ်ကို နှောင့်ယှက်ခြင်း၊ ဟန့်တားခြင်း မရှိသကဲ့သို့ မိမိတို့တာဝန်ကို လုပ်ဆောင်နေကြဆဲ ဖြစ်သည့်အတွက်၊ ၎င်းတို့ ရှုတ်ချခံရလိမ့်မည်မဟုတ်ဟု ခံစားကြသည်။ ဤသဘောထားမျိုးကို သင် မည်သို့ တွေးထင်သနည်း။ (မကောင်းပါ။ ယင်းသည် ဘုရားသခင် အလွန်မုန်းတီးသည့် အပျက်သဘောဆောင်သော၊ မတက်ကြွသော၊ ဟက်ဟက်ပက်ပက်မရှိသော သဘောထားတစ်ခု ဖြစ်သည်။) ဟက်ဟက်ပက်ပက်မရှိသော သဘောထားဆိုသည်မှာအဘယ်နည်း။ အဘယ်ကြောင့် ဘုရားသခင်က အလွန်မုန်းတီးသနည်း။ ဤသဘောထားမျိုး၏ အနှစ်သာရမှာ အဘယ်နည်း။ (ဤအရာနှင့် သက်ဆိုင်၍ ကျွန်ုပ်၏ အတွေ့အကြုံ အနည်းငယ်ကို ကျွန်ုပ် မျှဝေပေးနိုင်ပါသည်။ လတ်တလော ကျွန်ုပ်၏ တာဝန်တွင်၊ ကျွန်ုပ်သည် ကျွန်ုပ်ကိုယ်ပိုင် အလိုဆန္ဒနောက်လိုက်ကာ စည်းမျဉ်းများကို ချိုးဖောက်နေမိခဲ့သည်။ ပြုပြင်ခံရပြီးနောက်တွင်၊ မိမိကိုယ်ကိုယ် ဆင်ခြင်သုံးသပ်ခြင်းမရှိသကဲ့သို့ ဘုရားသခင်ကို အထင်လွဲကာ သတိထားခဲ့သည်။ ကျွန်ုပ်၏ စိတ်နှလုံးသည် ဘုရားသခင်အဖို့ ပိတ်ထားခဲ့သည်။ သူနှင့် မရင်းနှီးချင်ခဲ့သကဲ့သို့ သူ့ထံ ဆုမတောင်းချင်ခဲ့ပါ။ ကျွန်ုပ်၏ သဘောထားသည် ဟက်ဟက်ပက်ပက်မရှိခဲ့သကဲ့သို့၊ ယင်းက ထိုအချိန်အတောအတွင်းတွင် ကျွန်ုပ်ကို အပျက်သဘောဆောင်စေခဲ့သည်၊ မတက်မကြွဖြစ်ပြီး စိတ်မချမ်းမြေ့ဖြစ်စေခဲ့သည်။ အဘယ်ကြောင့်ဆိုသော် ကျွန်ုပ်၏ စိတ်နှလုံးသည် ဘုရားသခင်အဖို့ ပိတ်ထားလိုက်သည်နှင့်၊ ကျွန်ုပ်ဘဝ၏ အဓိကအကျဆုံး မဏ္ဍိုင်က တစ်စတစ်စနှင့် ပြိုလဲပျက်စီးသွားပြီး ကျွန်ုပ်သည် စိတ်မချမ်းမမြေ့ဖြစ်လျက် ကျန်ရစ်ခဲ့သည့်အလား ဖြစ်ခဲ့သောကြောင့် ဖြစ်သည်။ အပြင်ပန်းတွင်၊ သိသိသာသာ ပုန်ကန်သော အပြုအမူတွင် ပါဝင်ပတ်သက်ခြင်းမရှိဘဲ ကျွန်ုပ်၏ တာဝန်ကို လုပ်ဆောင်နေပုံရသော်လည်း၊ သန့်ရှင်းသော ဝိညာဉ်တော်ထံမှ ဉာဏ်အလင်းပေးခြင်း မရရှိသကဲ့သို့၊ ဘုရားသခင်နှင့် တက်ကြွစွာ ပူးပေါင်းဆောင်ရွက်သည့် တွေးခေါ်မှုအလေ့အထလည်း မရှိခဲ့ပါ။ ဤဟက်ဟက်ပက်ပက်မရှိသည့်၊ အပျက်သဘောဆောင်ပြီး မတက်ကြွသည့် သဘောထားကို ထိန်းသိမ်းခြင်းသည် မိမိကိုယ်ကိုယ် ဖြည်းညင်းစွာ သတ်ခြင်းနှင့် အတူတူပင်သည်။ ဘုရားသခင်ထံမှ လှည့်ထွက်သွားသူသည် အမြစ်များသေသည့် သစ်ပင်တစ်ပင်ကဲ့သို့ ဖြစ်သည်။ အသက်အထောက်အပံ့ ဖြတ်တောက်ခံရလျက်၊ အကိုင်းအခက်များနှင့် အရွက်များသည် သစ်ပင်တစ်ခုလုံး သေသည်အထိ တဖြည်းဖြည်း ခြောက်သွေ့ညိုးနွမ်းသွားကြသည်။) ယင်းမှာ ကောင်းစွာ ရှင်းပြထားပေသည်။ လူအများစုသည် ဤအခြေအနေတွင် ရှိကောင်းရှိနိုင်သည်။ ၎င်းတို့ကို စေခိုင်းသည့် မည်သည့်အရာကိုမဆို ပြဿနာဖြစ်စေခြင်းမရှိဘဲ၊ သို့မဟုတ် မကောင်းမှုလုပ်ဆောင်ခြင်း သို့မဟုတ် အမှုအရာများကို နှောင့်ယှက်ခြင်းမရှိဘဲ လုပ်ဆောင်ကြသည်။ ၎င်းတို့သည် ဟက်ဟက်ပက်ပက် မရှိကြခြင်းသာ ဖြစ်သည်။ ဘုရားသခင်သည် အဘယ်ကြောင့် ဤသဘောထားမျိုးကို အလွန်မုန်းတီးသနည်း။ ထိုသို့သော သဘောထားက ပြသသည့် အနှစ်သာရမှာ အဘယ်နည်း။ ယင်းသည် အပျက်သဘောဆောင်ခြင်း၊ အာခံပြီး သမ္မာတရားကို ငြင်းပယ်ခြင်း ဖြစ်သည်။ လူတို့ကို ဦးစွာ စွန့်လွှတ်သည်မှာ ဘုရားသခင်ဖြစ်သည်ဟု သင် ပြောမည်လော သို့မဟုတ် ဘုရားသခင်ကို ဦးစွာ စွန့်လွှတ်သူမှာ လူများဖြစ်သည်ဟု သင် ပြောမည်လော။ (လူက ဦးစွာစွန့်လွှတ်ပါသည်။) ဘုရားသခင်ကို ပထမဦးစွာ သင် စွန့်ပါက၊ သင့်စိတ်နှလုံးသည် ဘုရားသခင်အတွက် ပိတ်ဆို့သွားပြီး ယင်းသည် ဆိုးရွားသည့် ပြဿနာတစ်ခု ဖြစ်သည်။ “ပိတ်ဆို့သွားခြင်း”သည် ထိုအရာကို ပြောသည့်နည်းလမ်းတစ်ခု ဖြစ်သည်။ အမှန်တကယ် ဖြစ်သည့်အရာမှာ လူတို့သည် မိမိတို့စိတ်နှလုံးကို အဝင်အထွက်ပိတ်ထားခြင်း၊ ဘုရားသခင်ကို အပြင်တွင်ပိတ်ထားခြင်းဖြစ်သည်။ ဆိုလိုသည်မှာ၊ “ကျွန်ုပ် သင့်ကို မလိုချင်တော့ပါ။ သင်နှင့် ဆက်နွှယ်မှုအားလုံးကို ကျွန်ုပ် ဖြတ်တောက်ပြီး ကျွန်ုပ်တို့နှစ်ဦးကြား ဆက်သွယ်မှုအားလုံးကို အဆုံးသတ်နေသည်”ဟူ၍ ဖြစ်သည်။ ဖန်ဆင်းခံတစ်ဦးသည် မိမိ၏ ဖန်ဆင်းရှင်အပေါ် ဤသဘောထားမျိုးရှိသည့်အခါ၊ ဤအရာကို ဘုရားသခင်က မည်သို့ ကိုင်တွယ်သနည်း။ သူ၏ သဘောထားမှာ အဘယ်နည်း။ လူတို့ကို ထိုသို့သော အခြေအနေတွင် သူ မြင်သည့်အခါ၊ သူသည် ဝမ်းမြောက်သလော၊ အလွန်မုန်းတီးသလော၊ သို့မဟုတ် ဝမ်းနည်းသလော။ ပထမဦးစွာ၊ ဝမ်းနည်းမှု ခံစားရ၏။ လူတို့ အလွန် ထုံထိုင်းလာပြီး သမ္မာတရားကို လက်ခံရန် လုံးဝ လိုလားခြင်း မရှိသည်ကို သူ မြင်သည့်အခါ၊ ဘုရားသခင် စိတ်ပျက်ပြီးနောက် ၎င်းတို့ကို အလွန်မုန်းတီးသည်။ လူတစ်ဦး၏ စိတ်နှလုံးသည် ဘုရားသခင်ထံမှ ပိတ်ထားသည့်အခါ၊ ဤအရာကို သူ မည်သို့ ချဉ်းကပ်သနည်း။ (ဘုရားသခင်သည် မိမိရည်ရွယ်ချက်များကို သူတို့အား နားလည်ခွင့်ပေးပြီး သူတို့စိတ်နှလုံးကို မိမိထံ ဖွင့်ဟခွင့်ပေးသည့် အခြေအနေအချို့ကို စီစဉ်ညွှန်ကြားပါလိမ့်မည်။) ဟုတ်ပေသည်၊ ဤသည်မှာ ဘုရားသခင်၏ တက်ကြွသည့် ချဉ်းကပ်မှုများထဲမှ တစ်ခု ဖြစ်သည်။ တစ်ခါတစ်ရံ သူသည် အမှုအရာများကို ထိုသို့ လုပ်ဆောင်တတ်သော်လည်း၊ တစ်ခါတစ်ရံတွင် မလုပ်ဆောင်ပေ။ တစ်ခါတစ်ရံ သူသည် သင်၏ စိတ်နှလုံးကို သူ့ထံ ဖွင့်ဟသည်ကို စောင့်ဆိုင်းလျက် သူသည် မိမိမျက်နှာကို ကွယ်ဝှက်ပြီး သူ၏အချိန်ကို စောင့်လိမ့်မည်။ သင်သည် သင်၏ စိတ်နှလုံးထဲသို့ သူ့ကို ဝင်ခွင့်ပြုပြီးကာ သမ္မာတရားကို လက်ခံနိုင်သည့်အခါ၊ သူသည် သင့်အပေါ်သက်ညှာမှုရှိလိမ့်မည်ဖြစ်ပြီး သင့်ကို ဉာဏ်အလင်းပေးလိမ့်မည်။ သို့ရာတွင်၊ ယေဘုယျအားဖြင့်၊ သင်သည် ဘုရားသခင်ထံမှ သင်၏ စိတ်နှလုံးကို အပြည့်အဝပိတ်ထားလျက်၊ သူနှင့် ပုံမှန် ဆက်ဆံရေးကို ငြင်းပယ်လျက်၊ သူနှင့် အဆက်အသွယ်အားလုံးကို ငြင်းပယ်လျက်၊ ဤသဘောထားမျိုးရှိပါက၊ သင့်အပေါ် ဘုရားသခင်၏ အချုပ်အခြာအာဏာနှင့် သူ၏ လမ်းပြမှုကို သင် ငြင်းပယ်နေခြင်း ဖြစ်သည်။ ဤသည်မှာ သူ့ကို သင်၏ ဘုရားသခင်အဖြစ် ငြင်းပယ်ခြင်းနှင့် သင်၏ သခင်အဖြစ် သူ့ကို အလိုမရှိခြင်းနှင့် အတူတူပင်ဖြစ်သည်။ သင်သည် သူ့ကို သင်၏ ဘုရားသခင်နှင့် သခင်အဖြစ် ငြင်းပယ်ပါက၊ သင့်အပေါ် သူ အမှုပြုနိုင်ဆဲ ဖြစ်သလော။ (မပြုနိုင်ပါ။) သို့ဆိုလျှင် သူ လုပ်နိုင်သမျှမှာ သင့်ကို စွန့်ပစ်ရန် ဖြစ်သည်။ ဖြစ်ပျက်သည့်အရာကို သင် နားလည်ပြီး သင့်နည်းလမ်းများ၏ အမှားကို သဘောပေါက်ကာ နောင်တရရန် သိရှိသည့်နောက်တွင်သာ၊ သင့်အပေါ် ဘုရားသခင် တစ်ဖန် စတင်အမှုပြုနိုင်သည်။ ထို့ကြောင့်၊ ဤသို့ ဟက်ဟက်ပက်ပက်မရှိသည့် သဘောထားနှင့် ရင်ဆိုင်ရသည့်အခါ၊ ဘုရားသခင်သည် မုချ အမှုပြုလိမ့်မည်မဟုတ်၊ ဤသို့သော လူများကို သူ ဘေးဖယ်ထားလိမ့်မည်။ ဤအရာနှင့် သက်ဆိုင်သည့် အတွေ့အကြုံတစ်ခုခု သင်တို့တွင် ရှိသလော။ ထိုသို့သောအခြေအနေသည် အေးချမ်းပြီး ဝမ်းမြောက်ဖွယ်ဖြစ်သလော သို့မဟုတ် မခံမရပ်နိုင်ဖြစ်ပြီး စိတ်မချမ်းမြေ့ဖွယ်ဖြစ်သလော။ (မခံမရပ်နိုင်ဖြစ်ပြီး စိတ်မချမ်းမြေ့ဖွယ်ဖြစ်ပါသည်။) မည်သို့ စိတ်မချမ်းမြေ့ဖွယ် ဖြစ်သနည်း။ (လမ်းလျှောက်နေသည့် အလောင်းကောင်ဖြစ်နေသကဲ့သို့ ဖြစ်သည်။ သားရဲတစ်ကောင်ကဲ့သို့သော တွေးခေါ်မှုမရှိ၊ အသက်ဝိညာဉ်မရှိသည့် ဖြစ်တည်မှုတစ်ခုဖြစ်သည်။) ဘုရားသခင်သည် တစ်စုံတစ်ဦး၏ စိတ်နှလုံးတွင် မရှိပါက၊ သူ၏ စိတ်နှလုံးသည် ဗလာနတ္တိ ဖြစ်သည်။ ယင်းမှာ သူက စိတ်ဝိညာဉ်မရှိခြင်းနှင့် အတူတူပင် ဖြစ်သည်။ ဤသည်မှာ သူသည် ဝိညာဉ်မဲ့ လူသေတစ်ဦးဖြစ်လာပြီဟု ဆိုလိုသည် မဟုတ်လော။ ကြောက်လန့်ဖွယ်ရာပင်။ လူတစ်ဦးသည် ဘုရားသခင်ကို နေရာမရွေး၊ အချိန်မရွေး သစ္စာဖောက်နိုင်သည်။ အနည်းငယ် အမှုမဲ့အမှတ်မဲ့ဖြစ်ခြင်းဖြင့် သူ၏ စိတ်နှလုံးတွင် ဘုရားသခင်ကို ငြင်းပယ်နိုင်သည်။ ထို့နောက်တွင် သူ၏ အခြေအနေက ချက်ချင်း ပြောင်းလဲသွားသည်။ သူ့စိတ်ဝိညာဉ်၏ အခြေအနေသည် ချက်ချင်း ဆုတ်ယုတ်သွားသည်၊ ဘုရားသခင်၏ မျက်မှောက်တော်ကို မခံစားရတော့သကဲ့သို့၊ ဘုရားသခင်အပေါ် သူ၏ မှီခိုမှုနှင့် သူနှင့် ဆက်ဆံရေးတို့သည် မခုန်တော့သည့် နှလုံးသားတစ်ခုကဲ့သို့ပင် လုံးဝ ပျောက်ကွယ်သွားသည်။ ဤသည်မှာ အန္တရာယ်များသော အခြေအနေတစ်ခု ဖြစ်သည်။ ထိုသို့သော အခြေအနေနှင့် ပတ်သက်၍ မည်သည့်အရာကို လုပ်ဆောင်နိုင်သနည်း။ သင်သည် မှန်ကန်သည့် သဘောထားရှိဖို့လိုအပ်ကာ ဘုရားသခင်ထံ ချက်ချင်း ဆုတောင်းပြီး နောင်တရဖို့ လိုအပ်သည်။ လူတစ်ဦးသည် အပျက်သဘောဆောင်သည့်၊ အာခံတတ်သည့် အခြေအနေတစ်ခုတွင်၊ ဘုရားသခင်၏ စွန့်ပစ်ခြင်းခံရပြီး သူ့ကို လက်လှမ်းမမီသည့် အခြေအနေတစ်ခုတွင် အမြဲ အသက်ရှင်ပါက၊ ယင်းသည် အန္တရာယ်များပေသည်။ ဤအန္တရာယ်က မည်သည့်မလိုလားအပ်သော အကျိုးဆက်များဆီသို့ ဆိုက်ရောက်စေနိုင်သည်ကို သင်တို့ သဘောပေါက်ပြီလော။ ယင်းသည် အကြင်သူက တွေ့ကြုံနိုင်သည့် ဆုံးရှုံးမှုများနှင့်ဆိုင်သည့် အရေးကိစ္စတစ်ခုသာ မဟုတ်ပေ။ အခြား မည်သည့် အကျိုးဆက်များ ရှိနိုင်မည်နည်း။ (၎င်းတို့သည် ဝိညာဉ်ဆိုးများ၏ ဝင်ပူးခြင်း ခံရနိုင်ပါသည်။) ယင်းသည် တစ်ခုဖြစ်၏။ အခြားဖြစ်နိုင်ခြေများစွာ ရှိ၏။ (ကြီးလေးသည့် မကောင်းမှုကို ၎င်းတို့ ကျူးလွန်ကောင်း ကျူးလွန်နိုင်ပြီး ဘုရားသခင်၏ ထုတ်ဖော်ခြင်း၊ ဖယ်ရှားရှင်းလင်းခြင်း ခံရနိုင်သည်။) ဤအရာလည်း ဖြစ်နိုင်ဖွယ်ရှိသည်။ အခြားအရာတစ်ခုတလေ ရှိသေးသလော။ (၎င်းတို့သည် ဘုရားသခင်နှင့် မိမိတို့၏ ဆက်ဆံရေးတွင် ပိုပို၍ ဝေးကွာလာနိုင်သည်။) ယခုတွင်၊ ဤအခြေအနေဆက်ရှိပါက၊ ဤလူသည် ဘုရားသခင်အား မယုံကြည်တော့ရန် နောက်ဆုံးတွင် စဉ်းစားလိမ့်မည်ဟု သင်တို့ တွေးထင်သလော။ (စဉ်းစားလိမ့်မည်။) ယင်းမှာ ကြောက်လန့်စရာဖြစ်သည်မဟုတ်လော။ (ဟုတ်ပါသည်။) လူတစ်ဦးသည် မိမိ၏ ယုံကြည်မှုကို စွန့်လွှတ်ရန် ဤဆိုးယုတ်သော စိတ်ဆန္ဒရှိပါက၊ ယင်းသည် ကြောက်လန့်စရာအကောင်းဆုံးသော အရာဖြစ်သည်။ အဘယ်ကြောင့်ဆိုသော် ၎င်းတို့သည် မိမိတို့စိတ်နှလုံးတွင် ဘုရားသခင်ကို သစ္စာဖောက်နှင့်ပြီးဖြစ်ကာ ဘုရားသခင်က ဤသို့သော လူတစ်ဦးကို ကယ်တင်လိမ့်မည်မဟုတ်သောကြောင့် ဖြစ်သည်။

ယုံကြည်သူတစ်ဦးအနေဖြင့်၊ အကြင်သူသည် ဘုရားသခင်နှင့် ပုံမှန်ဆက်ဆံရေးတစ်ခုကို ထိန်းသိမ်းရမည်။ ဤသည်မှာ အလွန်အရေးကြီး၏။ ဘုရားသခင်နှင့် လူတစ်ဦး၏ ဆက်ဆံရေးသည် ပုံမှန်ဖြစ်သည့်အခါ၊ သူသည် ကောင်းမွန်သည့် အခြေအနေတွင် ရှိကြလိမ့်မည်။ သူ၏ အခြေအနေ မကောင်းသည့်အခါ၊ ဘုရားသခင်နှင့် သူ၏ ဆက်ဆံရေးသည် ပုံမှန်ဖြစ်မည်မဟုတ်ပေ။ လူတစ်ဦး၏ စိတ်နှလုံးသည် သူက ကောင်းမွန်သည့် အခြေအနေတွင်ရှိခြင်း၊ မကောင်းသည့် အခြေအနေတွင် ရှိခြင်းအပေါ် မူတည်လျက် လုံးဝ မတူကွဲပြားသည့် အခြေအနေနှစ်ခုတွင် ရှိလိမ့်မည်။ လူတစ်ဦးသည် ကောင်းသည့် အခြေအနေတစ်ခုတွင် ရှိသည့်အခါ၊ မိမိစိတ်နှလုံးတွင် ခွန်အားတစ်ခုခု ခံစားရလိမ့်မည်။ မည်သည့်အခါတွင်မျှ အိမ်ထောင်မပြုရန်၊ မည်မျှ ဆင်းရဲဒုက္ခခံရသည်ဖြစ်စေ ဘုရားသခင်နောက်သို့ အဆုံးတိုင် လိုက်ရန်နှင့် အဆုံးထိ၊ သေသည်အထိ ဘုရားသခင်ကို ဆက်လက် သစ္စာစောင့်သိရန် ၎င်းတို့ကို လှုံ့ဆော်သည့် ခွန်အားတစ်ခု ခံစားလိမ့်မည်။ ဤဆုံးဖြတ်ချက်မျိုးသည် အဘယ်သို့ ဖြစ်လာသနည်း။ (လူတို့ပိုင်ဆိုင်သည့် အားမာန်တစ်မျိုးမှ ဖြစ်လာပါသည်။) ဘုရားသခင်က ဤအားမာန်ကို လက်ခံနိုင်ဖွယ်အဖြစ် မြင်ပါသလော။ ဤစိတ်ဆုံးဖြတ်ချက်မျိုးသည် အပြုသဘောဆောင်သည့်အရာတစ်ခုလော၊ သို့မဟုတ် အပျက်သဘောဆောင်သည့် အရာတစ်ခုလော။ (အပြုသဘောဆောင်သည့်အရာဖြစ်ပါသည်။) အပြုသဘောဆောင်သည့်အရာများကို လက်ခံနိုင်ဖွယ်အဖြစ် ဘုရားသခင် မြင်ပါသလော။ (မြင်ပါသည်။) ဘုရားသခင်သည် လူတို့၏ စိတ်နှလုံးကို စေ့စေ့စပ်စပ်ကြည့်ရှုစစ်ဆေးသည်။ လူတို့သည် မိမိတို့စိတ်နှလုံး အတွင်းထဲတွင် မည်သည့်အရာ တွေးပြီး ၎င်းတို့၏ အခြေအနေက မည်သည့်အရာနှင့် တူသည်ဆိုသည်ကို ဘုရားသခင်က စေ့စေ့စပ်စပ် ကြည့်ရှုစစ်ဆေးသည်။ ထို့ကြောင့်၊ သင်၏ စိတ်နှလုံးတွင် ဤ စိတ်ဆန္ဒနှင့် ဆုံးဖြတ်ချက်မျိုးဖော်ပြသည့်အခါ၊ ဤအရာကိုလည်း ဘုရားသခင်က စေ့စေ့စပ်စပ် ကြည့်ရှုစစ်ဆေး၏။ ဤစိတ်ဆုံးဖြတ်ချက်သည် မည်သည့်နေရာမှ လာသနည်း။ လူတစ်ဦး၏ သဘာဝကျခြင်းနှင့် စိတ်မြန်လက်မြန်ဖြစ်ခြင်းမှ လာသလော။ (မဟုတ်ပါ၊ သန့်ရှင်းသော ဝိညာဉ်တော်၏ လုပ်ဆောင်မှုအားဖြင့် လူတို့ထဲတွင် သွတ်သွင်းထားခြင်း ဖြစ်သည်။) မှန်ပေသည်။ လူတို့သည် မှန်ကန်သည့် အခြေအနေတွင် အသက်ရှင်ကြသည့်အခါ၊ သန့်ရှင်းသော ဝိညာဉ်တော်က ၎င်းတို့ကို ထိုသို့သော စိတ်ဆုံးဖြတ်ချက်ရှိခွင့်ပေးသည့် ဤအစွမ်းတန်ခိုးမျိုး ပေးလေသည်။ ဤသည်မှာ အပြုသဘောဆောင်သည့် အရာတစ်ခု ဖြစ်ပြီး၊ လူတို့အား ၎င်းတို့၏ ပူးပေါင်းလုပ်ဆောင်ခြင်းနှင့် စွန့်လွှတ်စတေးမှုတို့ကြောင့် သန့်ရှင်းသော ဝိညာဉ်တော်က ပေးထားခြင်း ဖြစ်သည်။ လူတို့သည် မိမိတို့ဘာသာ ဤယုံကြည်ချက်မျိုးကို ရရန် ဖြစ်ဖူးကြသလော။ မဖြစ်ဖူးသည်မှာ အမှန်ပင်ဖြစ်သည်။ ဟုတ်ပါသလော။ လူတို့သည် ပူးပေါင်းဆောင်ရွက်ရန် စိတ်ဆုံးဖြတ်ချက် အနည်းငယ်ရှိသည့်အခါ၊ သန့်ရှင်းသော ဝိညာဉ်တော်သည် ထိုသို့သော အစွမ်းတန်ခိုးရှိသည့် စိတ်ဓာတ်လှုံ့ဆော်မှု ပေးလေသည်။ ဤအရာမှ မည်သည့်အရာကို ယခုတွင်သင်တို့ မြင်ကြသနည်း။ (လူတို့သည် ဘုရားသခင်နှင့် အတူ နေရမည်။ ဘုရားသခင်မရှိပါက၊ သေခြင်းသာရှိသည်။) “လူတို့သည် ဘုရားသခင်နှင့် အတူ နေရမည်”၊ ယင်းမှာ မှန်၏။ ဤသည်မှာ အတွေ့အကြုံမှရသော အသိပညာဖြစ်သည်။ သင်၏ စိတ်နှလုံးကို ဘုရားသခင်ထံ သင် ဖွင့်ဟလျှင်၊ ထိုသေးငယ်သည့် ဆုံးဖြတ်ချက်အနည်းငယ် သင် ရှိပြီး၊ ဘုရားသခင်ထံ ဆုတောင်းခြင်းဖြင့် သင်၏ စိတ်နှလုံးကို ချခင်းနိုင်ပါက၊ သူသည် သင့်ကို ဤတန်ခိုးပေးလိမ့်မည်။ ဤတန်ခိုးသည် သင်၏ ဘဝတစ်ခုလုံး တာရှည်ခံလိမ့်မည်ဖြစ်ပြီး ထိုသို့သော နက်ရှိုင်းသည့် စိတ်ဆုံးဖြတ်ချက်ရှိကာ၊ “ကျွန်ုပ်၏ ဘဝတစ်ခုလုံးကို ဘုရားသခင်ထံ ကျွန်ုပ် ဆက်ကပ်ပါသည်။ သူ့အတွက် မိမိကိုယ်ကိုယ် အသုံးခံကာ အသက်ရှင်လျက် အချိန်အားလုံး ကုန်ဆုံးပါမည်”ဟု ပြောရန် သင့်ကို အခွင့်ပေးလိမ့်မည်။ ယင်းသည် အမှန်တရားတစ်ခု ဖြစ်၏။ ဤသည်မှာ လူတို့ တွေးပုံနှင့် ၎င်းတို့ လုပ်ချင်ကြသောအရာ ဖြစ်သည်။ သို့ရာတွင်၊ တစ်စုံတစ်ဦးသည် မိမိစိတ်၊ မိမိကိုယ်ပိုင် အတွေးများ၊ မိမိကိုယ်ပိုင် အစွမ်းအစနှင့် ဆုကျေးဇူးများအပေါ် မှီခိုလျက် ဘုရားသခင်နောက် လိုက်ပြီး မိမိတာဝန်ကို လုပ်ဆောင်ပါက၊ သူသည် ခွန်အားမည်မျှ ရှိလိမ့်မည်နည်း။ သင်သည် သမ္မာတရား လိုက်စားလိုစိတ်မရှိပါက၊ မည်သည့် အလုပ်ကြိုးစားမှု ပမာဏကမျှ ဖြစ်မြောက်လိမ့်မည်မဟုတ်ပါ။ ဤအတွင်းပိုင်း ခွန်အားကို လူက စွမ်းဆောင်မရရှိနိုင်။ ယင်းကို ဘုရားသခင်က ပေးထားခြင်း ဖြစ်သည်။ လူတို့သည် ဤခွန်အားကို မည်သို့ ဆုံးရှုံးကြသနည်း။ မည်သည့်အရာက ဤသို့ ဖြစ်စေသနည်း။ ဘုရားသခင်သည် ၎င်းတို့ စိတ်နှလုံးများတွင် မရှိတော့သည့်အခါ၊ ဤတန်ခိုး ပျောက်ကွယ်လေသည်။ လူတို့သည် ဤခွန်အားရှိကြသည့်အခါ၊ သန့်ရှင်းသော ဝိညာဉ်တော်၏ လုပ်ဆောင်မှုဖြစ်သည်၊ ဘုရားသခင်က လူတို့ကို ပေးထားသည့် တန်ခိုးဖြစ်သည်။ အားလုံးကို ဘုရားသခင်က လုပ်ဆောင်ခြင်း ဖြစ်သည်။ သင်၏ စိတ်နှလုံးသည် ဘုရားသခင်ထံမှ ပိတ်ထားပါက၊ ဘုရားသခင်ကို သင် ငြင်းပြီး၊ သင့်ဘဝအပေါ် သူ၏ အချုပ်အခြာအာဏာနှင့် စီစဉ်ညွှန်ကြားမှုကို ငြင်းပယ်သည့်အပြင်၊ သင့်အနီးအနားတွင် သူ စီစဉ်ပေးသည့် ပတ်ဝန်းကျင်များ၊ လူများ၊ အဖြစ်အပျက်များနှင့် အမှုအရာများအားလုံးကို သင် ငြင်းပယ်ပါက၊ သင်သည် သမ္မာတရား လိုက်စားရန် စိတ်နှလုံးပင် ရှိလိမ့်မည်မဟုတ်ချေ။ လူတို့သည် ဘုရားသခင်ကို ဆုံးရှုံးပါက။ ဧကန်အမှန် ဤသို့ ဆိုးရွားပေသည်။ ဤသည်မှာ အမှန်တရား ဖြစ်၏။ ဘုရားသခင်ကို ဆုံးရှုံးသောသူတို့သည် ဘာမျှမဟုတ်ချေ။ လူတစ်ဦးသည် မိမိ၏ စိတ်နှလုံးကို ဘုရားသခင်ထံမှ ပိတ်ထားပါက၊ ဘုရားသခင်ကို ယုံကြည်ခြင်းနှင့်ပတ်သက်ပြီး ပြောင်းလဲသည့်အတွေးများပင် ရှိနိုင်သည်။ ယင်းကို အချိန်မရွေး၊ နေရာမရွေး ၎င်းတို့ ထုတ်ဖော်ပြနိုင်သည်။ ဤအရာ၏ အဆိုးရွားဆုံးသော အပိုင်းမှာ ၎င်းတို့၏ ဤအတွေးများသည် ၎င်းတို့ စွန့်လွှတ်ကာ အသုံးခံခဲ့ပြီးသမျှအားလုံးကိုပင် နောင်တရပြီး၊ တစ်ချိန်က ၎င်းတို့ ပိုင်ဆိုင်ခဲ့သည့် စိတ်ဆုံးဖြတ်ချက်နှင့် သည်းညည်းခံခဲ့ရသည့် ဆင်းရဲဒုက္ခတို့ကို နောင်တရသည့်အတိုင်းအတာထိ ပိုအားကောင်းသည်ထက် အားကောင်းလာလိမ့်မည်။ ၎င်းတို့က လုံးဝ ခြားနားသောလူတစ်ဦး ဖြစ်ခဲ့သည့်အလား၊ ၎င်းတို့ အခြေအနေသည် ဖြစ်ခဲ့သည့်ပုံစံနှင့် လုံးဝ ကွဲပြားသွားလိမ့်မည်။ ဤသည်မှာ အဘယ်သို့ ဖြစ်ပျက်သနည်း။ လူတစ်ဦးသည် ဘုရားသခင်က ၎င်းအတွက် စီစဉ်ပေးသည့် လူများ၊ အဖြစ်အပျက်များ၊ အမှုအရာများနှင့် အခြေအနေများကို ကျိုးနွံနာခံနိုင်ပါက၊ သူသည် အေးချမ်းပြီး ပျော်ရွှင်သည့် ဘဝတစ်ခုကို အသက်ရှင်နိုင်သည်။ ဘုရားသခင် စီစဉ်သည့် လူများ၊ အဖြစ်အပျက်များနှင့် အမှုအရာများကို လွတ်မြောက်ဖို့ ၎င်းတို့ အမြဲ ကြိုးစားပြီး၊ ဘုရားသခင်က အချုပ်အခြာအာဏာရှိပြီး မိမိတို့ရောက်ရှိနေသည့် အခြေအနေများကို ကျိုးနွံနာခံလိုစိတ်မရှိပါက၊ ဤအရာမှ မည်သည့် အခြေအနေသည် အကျိုးဆက်ဖြစ်ပေါ်လိမ့်မည်နည်း။ (စိတ်ဆင်းရဲခြင်းနှင့် မှောင်မိုက်မှုတို့ ဖြစ်သည်။) ၎င်းတို့သည် မှောင်မိုက်မှု၊ စိတ်ဆင်းရဲခြင်း၊ စိတ်အနှောင့်အယှက်ဖြစ်ခြင်း၊ အတောမသတ်သော ပူပန်သောကနှင့် ဝမ်းနည်းမှုတို့ကို တွေ့ကြုံကြလိမ့်မည်။ ဤသည်မှာ သိသာသည့် ကွာခြားမှုတစ်ခု မဟုတ်သလော။ (ဟုတ်ပါသည်။) လူတို့သည် ကောင်းမွန်သည့် အခြေအနေတစ်ခုတွင် အသက်ရှင်ကြသည့်အခါ၊ ဘုရားသခင် ရှေ့တည့်တည့် ကောင်းကင်ဘုံတွင် အသက်ရှင်နေသကဲ့သို့ ဖြစ်သည်။ မကောင်းသည့် အခြေအနေတွင် ရှိသည့်အခါ၊ ၎င်းတို့၏ အခြေအနေသည် တိုး၍ မှောင်မိုက်လာပြီး၊ ဘုရားသခင်သည် ၎င်းတို့၏ လက်လှမ်းမမီသည့်နေရာတွင် ရှိမြဲရှိနေသည်။ မှောင်မိုက်သည့် အခြေအနေတွင် အသက်ရှင်ခြင်းသည် ငရဲတွင် အသက်ရှင်ခြင်းနှင့် မခြားပေ။ ငရဲ၏ ဆင်းရဲဒုက္ခကို သင်တို့ ခံစားဖူးသလော။ နှစ်သက်ဖွယ်ဖြစ်သလော၊ မခံမရပ်နိုင်ဖွယ် ဖြစ်သလော။ (မခံမရပ်နိုင်ဖွယ်ဖြစ်ပါသည်။) ယင်းကို စာတစ်ကြောင်းဖြင့် သင် မည်သို့ ဖော်ပြမည်နည်း။ (သေခြင်းထက် ဆိုးပါသည်။) မှန်၏၊ သေခြင်းထက်ဆိုး၏။ သေခြင်းသည် အသက်ရှင်ခြင်းထက် များစွာ သာ၍နှစ်သက်ဖွယ်ဖြစ်မည်၊ အလွန် ကြီးစွာသောဆင်းရဲဖြစ်သည်။ သင် အလွန်ကောင်းစွာ ပြောလေပြီ။ ယင်းသည် ထိုသို့ ဖြစ်သည်။

လူတို့ ရင်ဆိုင်ရသည့် အခက်အခဲများအားလုံးနှင့် ၎င်းတို့၏ အပျက်သဘောဆောင်ခြင်းနှင့် အားနည်းမှုအားလုံးတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် တိုက်ရိုက်ဆက်နွှယ်သည်။ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်ပါက၊ ၎င်းတို့၏ ယုံကြည်ခြင်းရှိ အခက်အခဲအားလုံး အနည်းနှင့် အများ ပြေလည်သွားလိမ့်မည်ဟု ဆို၍ရသည်။ ၎င်းတို့ကို သမ္မာတရား လိုက်စားခြင်းမှ မည်သည့်အရာမျှ ဆွဲထားလိမ့်မည်မဟုတ်၊ သမ္မာတရားကို လက်တွေ့လုပ်ဆောင်ရာတွင် အခက်အခဲများ ကြုံရလိမ့်မည်မဟုတ်သကဲ့သို့၊ ဘုရားသခင်ထံ ၎င်းတို့ ကျိုးနွံနာခံခြင်းအား မည်သည့်အရာကမျှ တားဆီးလိမ့်မည် မဟုတ်ပေ။ ထို့ကြောင့်၊ အကြင်သူ၏ ဖောက်ပြန်ပျက်စီးသော စိတ်သဘောထားကို ဖြေရှင်းခြင်းသည် အလွန်အရေးပါ၏။ လူတို့ကို သမ္မာတရား လိုက်စားရန်နှင့် ရိုးသားသောသူဖြစ်ရန် ဘုရားသခင် တောင်းဆိုခြင်းသည် ဖောက်ပြန်ပျက်စီးသော စိတ်သဘောထားများကို ဖြေရှင်းခြင်းနှင့် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိခြင်းနှင့် ဆက်နွှယ်သည်။ သမ္မာတရားကို ရှာဖွေခြင်း၏ ရည်မှန်းချက်ပန်းတိုင်မှာ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းရန်ဖြစ်ပြီး၊ သမ္မာတရား လိုက်စားခြင်းသည် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိရန် လုပ်ဆောင်ရပေသည်။ ဤသို့ဆိုလျှင် အကြင်သူသည် သမ္မာတရားကို မည်သို့ လိုက်စားသနည်း။ အကြင်သူသည် သမ္မာတရားကို မည်သို့ ရရှိနိုင်သနည်း။ အတန်ငယ်အကြာက မည်သည့်အရာကို ငါ ပြောခဲ့သနည်း။ (အရာရာအပေါ် ဘုရားသခင် အချုပ်အခြာအာဏာရှိကြောင်း ယုံကြည်ခြင်းရှိပြီး၊ သူ ချခင်းပေးသည့် အခြေအနေများကို ကျိုးနွံနာခံပါ။) ဟုတ်ပေ၏၊ ယုံကြည်ခြင်းရှိလော့၊ ကျိုးနွံနာခံလော့၊ သင်ခန်းစာ သင်ယူရန် ကြိုးစားလော့၊ သမ္မာတရားကို ရှာဖွေပြီး၊ ဘုရားသခင် ဖန်ဆင်းပြီးဖြစ်သည့် ပတ်ဝန်းကျင်များတွင် သင်၏ တာဝန်ကို ထိန်းသိမ်းလော့။ ဘုရားသခင် ဖန်ဆင်းပြီးဖြစ်သည့် ပတ်ဝန်းကျင်များမှ သင်ခန်းစာများကို သင် သင်ယူနိုင်ပါက၊ သင့်အတွက် ကျိုးနွံနာခံရန် လွယ်ကူလိမ့်မည် မဟုတ်လော။ (လွယ်ကူပါလိမ့်မည်။) သင်သည် သမ္မာတရားကို ရှာဖွေပြီး သင်၏ သင်ခန်းစာများ သင်ယူသည့်အခါ၊ ဖောက်ပြန်ပျက်စီးသော စိတ်သဘောထားကို ထုတ်ဖော်ပြခြင်းအား သင် ရှောင်ကြဉ်ပြီး၊ မိမိ၏ စိတ်မြန်လက်မြန်ဖြစ်ခြင်းအား ဖော်ထုတ်ခြင်းမှ သင် မိမိကိုယ်ကိုယ် တားဆီးသည်မှာ မှန်သည် မဟုတ်လော။ ဤဖြစ်စဉ်အတောအတွင်းတွင်၊ သင့်အတွက် ဘုရားသခင် စီစဉ်ပေးသည့် လူများ၊ အဖြစ်အပျက်များနှင့် အမှုအရာများကို ကိုင်တွယ်ဖြေရှင်းရန် လူသား နည်းစနစ်များနှင့် လူသားအတွေးတို့ကို အသုံးပြုခြင်းအား သင် ရှောင်ရှားလိမ့်မည် မဟုတ်လော။ ဤသို့ဖြင့် သင်သည် ပုံမှန်အခြေအနေတစ်ခုတွင် ရှိလိမ့်မည် မဟုတ်လော။ သင်သည် ပုံမှန်အခြေအနေတွင် ရှိသည့်အခါ၊ ဘုရားသခင်၏ ရှေ့မှောက်တွင် စဉ်ဆက်မပြတ် သင် အသက်ရှင်နိုင်လိမ့်မည် မဟုတ်လော။ ထိုအခါ သင်သည် ဘေးကင်းလိမ့်မည်။ ဘုရားသခင်၏ ရှေ့မှောက်သို့ မကြာခဏ လာနိုင်ပါက၊ သူ့ရှေ့တွင် သင် စဉ်ဆက်မပြတ် အသက်ရှင်နိုင်ပါက၊ သင့်အတွက် သူ ချခင်းပေးသည့် ပတ်ဝန်းကျင်များတွင် သူ၏ ရည်ရွယ်ချက်များကို သင် မကြာခဏ ရှာဖွေနိုင်ပြီး သူ စီစဉ်သည့် လူများ၊ အဖြစ်အပျက်များနှင့် အမှုအရာများအားလုံးကို ကျိုးနွံနာခံနိုင်ပါက၊ သင်သည် ဘုရားသခင်၏ ကြည့်ရှုခြင်းနှင့် စောင့်ရှောက်ခြင်းအောက်တွင် အမြဲ အသက်ရှင်လိမ့်မည် မဟုတ်လော။ (ဟုတ်ပါသည်။) သင်၏ ကံကြမ္မာသည် ဘုရားသခင်၏ အချုပ်အခြာအာဏာအောက်တွင်ရှိပြီး၊ သူ၏ စောင့်ရှောက်ကာ စီမံခြင်းခံရသည့်အခါ၊ နေ့စဉ် ဘုရားသခင်၏ ကွယ်ကာမှုကို သင် မွေ့လျော်သည့်အခါ၊ သင်သည် အပျော်ရွှင်ဆုံးသော လူတစ်ဦး ဖြစ်လိမ့်မည် မဟုတ်လော။ (မှန်ပါသည်။) ယင်းမှာ ဤအကြောင်းအရာနှင့် ပတ်သက်၍ ငါတို့၏ မိတ်သဟာယ အဆုံးသတ်ဖြစ်သည်။ ရှေ့ဆက်၍၊ ထိုအရာအပေါ် သင်တို့အားလုံး အတူတကွမိတ်သဟာယပြုပြီး ထိုအရာနှင့် ပတ်သက်၍ သင်တို့၏ သိနားလည်မှုကို အကျဉ်းချုပ်ကာ ဝေမျှနိုင်သည်။ ဘုရားသခင်သည် သင့်ကို သူ၏ စိတ်နှလုံးထဲတွင် ထိန်းသိမ်းပြီး၊ သင်သည် သူချစ်သော လူတစ်ဦးဖြစ်သည်ဟု ပြောရန်အလို့ငှာ ယောဘကဲ့သို့ ပျော်ရွှင်သည့် ဘဝအား မည်သို့ အသက်ရှင်ရမည်ဆိုသည်နှင့်၊ ဘုရားသခင်၏ လက်ခံမှုကို မည်သို့ ရယူရမည်ဆိုသည်ကို သဘောပေါက်အောင်လုပ်လော့။ ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့်ကို ရှောင်ကြဉ်ခြင်းဖြစ်သည့် အသက်တာ၏ စစ်မှန်သော လမ်းကြောင်းပေါ် ယောဘကဲ့သို့ မည်သို့ ခြေလှမ်းလှမ်းရမည်ဆိုသည်ကို သိအောင် လုပ်လော့။

၂၀၁၇ ခုနှစ်၊ ဇန်နဝါရီလ ၂၅ ရက်


အသက်တာ ကြီးထွားတိုးတက်ခြင်း၏ အညွှန်းခြောက်ခု

ယခုတွင် သင်တို့အားလုံးသည် သင်တို့၏ အသက်ဝင်ရောက်မှုနှင့် စပ်လျဉ်း၍ လမ်းကြောင်းတစ်ခုနှင့် ကြီးထွားတိုးတက်မှု ရှိကြပြီလော။ အသက်ဝင်ရောက်မှုတွင် ကြီးထွားတိုးတက်မှု၏ လက္ခဏာများက မည်သည့်အရာများ ဖြစ်သည်ကို သင်တို့ သိကြသလော။ သင်၏ ဝိညာဉ်ရေးရာ အခြေအနေရှိ မည်သည့် အပြောင်းအလဲများ သို့မဟုတ် ယခင် သင်ပိုင်ဆိုင်ခဲ့သည့် အရာများနှင့် မတူကွဲပြားသည့် မည်သည့် သရုပ်သကန်များက သင့်အား အသက်တာကြီးထွားတိုးတက်ခြင်းရှိကြောင်း ခံစားခွင့်ပေးသနည်း သို့မဟုတ် ညီအစ်ကို မောင်နှမများအား သင်သည် ရင့်ကျက်ပြီးဖြစ်ကြောင်းနှင့် သင်၏ စိတ်သဘောထား စတင်ပြောင်းလဲပြီဖြစ်ကြောင်းကို မြင်ခွင့်ပေးသနည်း။ ဝိညာဉ်ရေးရာ အခြေအနေကို ကြည့်သည့်အခါ၊ တစ်စုံတစ်ဦးသည် မိမိ၏ အသက်ဝင်ရောက်မှုတွင် ကြီးထွားတိုးတက်မှုကို တွေ့ကြုံသည့်အခါ ဘုရားသခင်ကို ယုံကြည်ခြင်းနှင့်ပတ်သက်၍ မရေမရာ မခံစားရတော့ပေ။ ၎င်းတို့သည် တုံ့ဆိုင်းမနေကြသကဲ့သို့ လိုက်လျှောက်ရန် လမ်းကြောင်းတစ်ခု ရှိကြလေသည်။ ဘုရားသခင်ကို ယုံကြည်မှုသည် ကယ်တင်ခြင်းအတွက် ဖြစ်ကြောင်းကို ၎င်းတို့ သိကြပြီး သမ္မာတရားကို လိုက်စားသောသူတို့သာ ကယ်တင်ခြင်းကို ရရှိနိုင်ကြောင်း သိကြသည်။ ဤလမ်းကြောင်းကို ရှင်းရှင်းလင်းလင်း မြင်ကာ ခြေလှမ်းခြင်းသည် ပထမဦးစွာ လူတို့၏ စိတ်နှလုံးများကို ငြိမ်သက်ခြင်းနှင့် နှစ်သိမ့်ခြင်း ဆောင်ကြဉ်းပေးသည်။ သင်တို့စိတ်နှလုံးများတွင် ယခု ဤငြိမ်သက်ခြင်းနှင့် နှစ်သိမ့်မှု ရှိကြသလော။ (ရှိပါသည်။ လူများ၊ ဖြစ်ရပ်များ သို့မဟုတ် အမှုအရာများကို ကျွန်ုပ်တို့ ကြုံပြီး ဘုရားသခင်၏ ရည်ရွယ်ချက်များကို သဘောပေါက်နိုင်ကာ ကျွန်ုပ်တို့ ချို့တဲ့သည့် အရာများအတွက် ဤအခြေအနေများကို အထူးသဖြင့် စီစဉ်ထားခြင်း ဖြစ်ကြောင်း၊ ယင်းတို့သည် ကျွန်ုပ်တို့ လိုအပ်သော အရာများဖြစ်ကြောင်း မြင်နိုင်ကြသည့်အခါ ထိုအချိန်တွင် စိတ်၏ ငြိမ်သက်ခြင်းကို ကျွန်ုပ်တို့ ခံစားရသည်။ သို့ရာတွင် အခက်အခဲများကို ကျွန်ုပ်တို့ ကြုံပြီး ထိုအခက်အခဲများအား မည်သို့ ကိုင်တွယ်ဖြေရှင်းရမည်ကို မသိသည့်အခါ ကျွန်ုပ်တို့ စိုးရိမ်ကြပါသည်။) အခက်အခဲများကို သင်တို့ ကြုံဆုံရသည့်အခါ အတွင်းတွင် ပုံမှန်အားဖြင့် မည်သည့် အခြေအနေ သင်တို့ ရှိကြသည်ဖြစ်စေ ပထမဦးစွာ အခြေအနေတစ်ခုလုံးကို ခြုံငုံ၍ကြည့်လော့။ သင်တို့၏ စိတ်နှလုံးများတွင် ဘုရားသခင်ကို ယုံကြည်မှု လမ်းကြောင်းအား ရွေးချယ်ခြင်းသည် မှန်ကန်ကြောင်း၊ လုံးဝ သဘာဝကျပြီး ကျိုးကြောင်းခိုင်လုံမျှတကြောင်း သင်တို့ မထင်ကြသလော။ ဤလမ်းကြောင်းသည် ဘဝအတွက် မှန်ကန်သော လမ်းကြောင်းတစ်ခု ဖြစ်သည်ဟု သင်တို့ ဆုံးဖြတ်နှင့်ပြီး ဖြစ်သည် မဟုတ်လော။ စိတ်နှစ်ခွမရှိဘဲ ဆက်လက်လုပ်ဆောင်ရန် စိတ်ဆုံးဖြတ်ချက်နှင့် အလိုဆန္ဒ သင်တို့ ရှိကြသည် မဟုတ်လော။ ဤသည်မှာ သင်တို့၏ အခြေအနေ မဟုတ်လော။ (ဟုတ်ပါသည်။) ဤသည်မှာ သင်၏ အသက်တာ ကြီးထွားနေကြောင်း ပထမ အရိပ်နိမိတ်ဖြစ်သော ပြောင်းလဲနေသည့် သွင်ပြင်လက္ခဏာတစ်ခု ဖြစ်သည်။ ထို့အပြင် ဥပမာအားဖြင့် လူများ၊ ကမ္ဘာလောက၊ ဤလူမှုအဖွဲ့အစည်း၊ ဘဝလမ်းကြောင်း၊ ဘဝရည်မှန်းချက်များနှင့် ဦးတည်ချက်၊ ဘဝအတွက် သင်ရှိသည့် အဓိပ္ပာယ်နှင့်တန်ဖိုးတို့ကဲ့သို့သော ကိစ္စရပ်များစွာနှင့် စပ်လျဉ်း၍ သင်တို့၏ အတွေးများနှင့် ရှုထောင့်အမြင်များတွင် အပြောင်းအလဲများ တစ်ခုတလေ ရှိသလော။ (အပြောင်းအလဲအချို့ ရှိပါသည်။) လူတို့သည် တရားဒေသနာများကို ပုံမှန် နားထောင်ကြသည့်အခါ မိမိတို့တာဝန်ကို လုပ်ဆောင်ရာတွင်၊ ၎င်းတို့၏ ကျင့်ကြံပြုမူခြင်းနှင့် အပြုအမူ၊ ပြီးလျှင် ၎င်းတို့၏ အတွေးများတွင် ပြောင်းလဲမှုအချို့ ရှိပေသည်။ သို့သော် ၎င်းတို့သည် လူများ၊ ကိစ္စရပ်များ၊ ဘဝ ရည်မှန်းချက်များနှင့် ဦးတည်ချက်တို့အပေါ် ၎င်းတို့၏ ရှုထောင့်အမြင်များတွင် အမှန်တကယ် ပြောင်းလဲနေကြသလော။ ဤသွင်ပြင်လက္ခဏာတွင် ၎င်းတို့ အမှန်ပြောင်းလဲပါက ဤအရာတွင် အသက်ဝင်ရောက်မှု ပါဝင်ပေသည်။ သင် ပြောင်းလဲသည့် အတိုင်းအတာသည် အသက်ဝင်ရောက်မှု မည်မျှ သင်ရှိသည့် သက်သေအထောက်အထားဖြစ်သည်။ လူများစွာတို့သည် အမှုအရာများ၏ ဤသွင်ပြင်လက္ခဏာနှင့် ပတ်သက်၍ နားဝေတိမ်တောင်ဖြစ်နေဆဲ ဖြစ်သည်။ လူများ သို့မဟုတ် ကိစ္စရပ်များအား မည်သို့ ရှုမြင်ရမည်ကို ၎င်းတို့ မသိကြသကဲ့သို့ ၎င်းတို့ ကြုံရသည့် အမှုအရာများနှင့် အခြေအနေများအား မည်သို့ တွေ့ကြုံရမည်ကို မသိကြချေ။ ဘုရားသခင်ကို ၎င်းတို့ မယုံကြည်မီ အချိန်ကာလနှင့် ယှဉ်ကြည့်သည့်အခါ အပေါ်ယံတွင် ၎င်းတို့သည် သမ္မာတရားနှင့် ကိုက်ညီသည့် မှန်ကန်သည့် ရှုထောင့်အမြင်အချို့ကို လက်ခံပြီးသည့်အလား ထင်ရသော်လည်း ကိစ္စရပ်များကို ကြုံရသည့်အခါ ထိုရှုထောင့်အမြင်များအား မည်သို့ အသုံးပြုရမည်ကို မသိကြသကဲ့သို့ ယင်းတို့ကို ကိစ္စရပ်များနှင့် မဆက်စပ်နိုင်ကြချေ။ ဤသည်မှာ စစ်မှန်သည့် ပြောင်းလဲမှုတစ်ခုလော။ (မဟုတ်ပေ။) စစ်မှန်သည့် ပြောင်းလဲမှုတစ်ခု မဟုတ်ပေ။ လူတစ်ဦးသည် မိမိ၏ အသက်ဝင်ရောက်မှုတွင် ကြီးထွားတိုးတက်မှု တွေ့ကြုံပြီးခြင်း ရှိမရှိဆိုသည်ကို မြင်ရန် အညွှန်းမည်မျှကို ဖော်ပြပြီးပြီနည်း။ (နှစ်ခုဖြစ်ပါသည်။) ဤသည်တို့မှာ ရူပါရုံများ၊ သီအိုရီများနှင့် သက်ဆိုင်သည့် သမ္မာတရားနှင့်ပတ်သက်သော ပထမဆုံး အညွှန်းနှစ်ခု ဖြစ်သည်။

တစ်စုံတစ်ဦးသည် အသက်ဝင်ရောက်မှုတွင် ကြီးထွားတိုးတက်မှု တွေ့ကြုံပြီးခြင်း ရှိမရှိကို အကဲဖြတ်သည့်အခါ လက်တွေ့လုပ်ဆောင်မှုနှင့် ပတ်သက်သည့် အခြားသော အညွှန်းအချို့ ရှိပေသည်။ ပထမဆုံး ပဏာမအကျဆုံးနှင့် အခြေခံအကျဆုံး အညွှန်းမှာ ဤသို့ဖြစ်သည်။ နေ့စဉ် မည်သည့်အရာဖြင့် သင် အလုပ်များသည်ဖြစ်စေ၊ မည်သည့်တာဝန်ကို သင် လုပ်ဆောင်နေသည်ဖြစ်စေ ဘုရားသခင်၏ ရှေ့မှောက်တွင် သင်၏ စိတ်နှလုံး အချိန်မည်မျှကြာ ငြိမ်သက်ပြီး သူ၏ မျက်မှောက်တွင် အသက်ရှင်သည်။ ဤအချိုးသည် အရေးပါလှ၏။ သင်သည် ဘုရားသခင်၏ နှုတ်ကပတ်တော်များကို ဖတ်ရန် သို့မဟုတ် သူ့ကို ဆုတောင်းရန် အချိန်တချို့တလေ ဖယ်ထားခြင်းမရှိဘဲ၊ သမ္မာတရားကို တွေးဆခြင်းအပေါ် သင်၏ အတွေးများကို ကုန်ဆုံးခြင်းမရှိဘဲ တစ်နေ့လုံးနီးပါး ပြင်ပ အရေးကိစ္စများနှင့် အလုပ်များကာ သင်၏ စားဝတ်နေရေးအတွက် အလုပ်လုပ်နေပါက ဘုရားသခင်နှင့် သင်၏ ဆက်ဆံရေးသည် ပုံမှန်မဟုတ်ပေ။ သင်၏ စိတ်နှလုံးတွင် ဘုရားသခင်အတွက် နေရာမရှိသကဲ့သို့ ဘုရားသခင်ကို ယုံကြည်ခြင်းအား အရေးကြီးသည့် အရာတစ်ခုကဲ့သို့ သင် သဘောမထားပေ။ သင်၏ စိတ်နှလုံးသည် ထိုသို့သော အခြေအနေတစ်ခုတွင် အမြဲ အသက်ရှင်ပါက သင်သည် ဘုရားသခင်ထံမှ တိုး၍ အလှမ်းဝေးသည်ထက် ဝေးသွားလိမ့်မည်။ သူ့ကို သင်၏ ယုံကြည်ခြင်းသည် တိုး၍ လျော့နည်းသည်ထက် နည်းသွားလိမ့်မည်ဖြစ်ပြီး အမှုအရာများ သင့်ထံ ဖြစ်ပျက်သည့်အခါ သင်သည် အပျက်သဘောဆောင်ပြီး အားနည်းလာလိမ့်မည်။ ဤအရာဖြစ်ပျက်သည့်အခါ သင်၏ အတွင်းပိုင်း အခြေအနေသည် တိုး၍ မူမမှန်ဖြစ်လာသည်။ ဆိုလိုသည်မှာ သင်သည် ဘုရားသခင်ကို ယုံကြည်ခြင်း အခြေအနေတစ်ခုတွင် ရှိမရှိဟူသည်လည်းကောင်း၊ သင်သည် ဘုရားသခင်၌ ယုံကြည်သူတစ်ဦး ရှိသင့်သည့် ပုံမှန်အခြေအနေတစ်ခု ရှိမရှိဟူသည်လည်းကောင်း၊ ဤပုံမှန် အခြေအနေမျိုးတွင် အချိန်မည်မျှကြာ သင် အသက်ရှင်သည်ဟူသည်လည်းကောင်း၊ သင်၏ စိတ်နှလုံးကို နေရာယူထားသည့် ရုပ်ပိုင်းဆိုင်ရာ ဘဝ၏ ကိစ္စရပ်များစွာမှလွဲ၍ ဘုရားသခင်ရှေ့တွင် အချိန်မည်မျှ သင် ကုန်ဆုံးသည်ဟူသည်လည်းကောင်း ယင်းတို့မှာ လက်တွေ့လုပ်ဆောင်ခြင်းနှင့် စပ်လျဉ်းသော ပထမအညွှန်းဖြစ်သည်။ လူအချို့သည် မိမိတို့၏ ရုပ်ပိုင်းဆိုင်ရာ ဘဝမှလွဲ၍ ဘုရားနှုတ်ကပတ်တော်များ ဖတ်ရှုခြင်း သို့မဟုတ် သမ္မာတရားအကြောင်း မိတ်သဟာယပြုခြင်းဖြင့် ကုန်ဆုံးသည့်အချိန် အလွန်နည်းပါးလေသည်။ အချိန်အများစုတွင် ၎င်းတို့သည် အသွေးအသား မွေ့လျော်မှုအတွက် အသက်ရှင်ရင်း ပြင်ပအမှုကိစ္စများနှင့်ပတ်သက်၍ မိမိတို့ဘဝများကို အချိန်ကုန်ဆုံးကြသည်။ ဤသည်မှာ ဖောက်ပြန်ပျက်စီးသော စိတ်သဘောထားဖြင့် အသက်ရှင်ခြင်း မဟုတ်လော။ တစ်စုံတစ်ဦးသည် ဖောက်ပြန်ပျက်စီးသော စိတ်သဘောထားတစ်ခုဖြင့် မကြာခဏ အသက်ရှင်ပါက ဘုရားသခင်အပေါ် ၎င်းတို့၏ အတိုက်အခံလုပ်ခြင်းနှင့် ပုန်ကန်ခြင်းတို့သည် တိုးပွားလိမ့်မည်။ ယင်းက ဘုရားသခင်နှင့် ပုံမှန်မဟုတ်သည့် ဆက်ဆံရေးတစ်ခုသို့ ဆိုက်ရောက်စေသည်။ ယင်းသည် သူနှင့် ဆက်ဆံရေးမရှိခြင်းနှင့် ညီမျှပေသည်။ ထို့ကြောင့် ဘုရားသခင်နှင့် ပုံမှန်ဆက်ဆံရေးကို ကာကွယ်စောင့်ရှောက်ကာ ထိန်းသိမ်းခြင်းသည် အရေးကြီးသလော၊ အရေးမကြီးသလော။ (အရေးကြီးပါသည်။) အဘယ်မျှ အရေးကြီးသနည်း။ မည်သည့်နေရာတွင် အရေးကြီးသနည်း။ (တစ်ဦးတစ်ယောက်သည် မိမိတို့၏တာဝန်ကို ထမ်းဆောင်သည်နှင့်အမျှ မိမိတို့၏ စိတ်နှလုံးတွင် ဘုရားသခင်အတွက် နေရာမရှိပါက သူတို့သည် မိမိတို့ကိုယ်ကိုအပေါ် မှီခိုနေခြင်းဖြစ်သည်။ ယင်းသည် သမ္မာတရားကို လက်တွေ့လုပ်ဆောင်ခြင်း လုံးဝ မဟုတ်ပါ။ သူတို့သည် ဤနည်းဖြင့် အသက်ဝင်ရောက်မှု မရှိနိုင်ပါ။) သင်တို့သည် ဤအရာကို အယူအဆဆိုင်ရာ အဆင့်တစ်ခုထိ နားလည်ကောင်းနားလည်နိုင်သော်လည်း လက်တွေ့ကျသည့် သွင်ပြင်လက္ခဏာကိုမူ သင်တို့ ရှင်းလင်းစွာ မပြောနိုင်ကြပေ။ ထိုအရာအားဖြင့် ငါဆိုလိုသည်မှာ လူအများစုသည် သမ္မာတရား၏ ဤသွင်ပြင်လက္ခဏာအပေါ် သိပ်မရှင်းလင်းသကဲ့သို့ ကောင်းစွာ နားမလည်ကြပေ။ သင်တို့သည် သတိထားမိလောက်သည့် အသိအနည်းငယ်သာ ရှိကြသည်၊ ဟုတ်သလော။ (ဟုတ်ပါသည်။) သို့ဆိုလျှင် သင်တို့အားလုံးကို ငါ မေးမည်၊ ဘုရားသခင်ကို ယုံကြည်သူတစ်ဦးသည် မိမိတို့လုပ်ရပ်များ၊ စကားများ၊ ကျင့်ကြံပြုမူခြင်း သို့မဟုတ် မိမိတို့တာဝန်ကို ထမ်းဆောင်ရာတွင် ဘုရားသခင်၌ ယုံကြည်လက်ခံမှု သို့မဟုတ် ဘုရားသခင်ကိုယ်တိုင်နှင့် ပတ်သက်မှုမရှိပါက ၎င်းတို့အားလုံးသည် သမ္မာတရားနှင့် ပတ်သက်မှု တစ်ခုတလေ ရှိကြလိမ့်မည်လော။ (ရှိလိမ့်မည်မဟုတ်ပါ။) ၎င်းတို့သည် ဤအရာအားလုံးကို မည်သူ့အတွက် လုပ်ဆောင်နေကြသနည်း။ ယင်းတို့သည် မည်သည့် အခြေခံအုတ်မြစ်ပေါ် တည်ဆောက်ထားသနည်း။ ၎င်းတို့၏ စမှတ်၊ စိတ်ဓာတ်လှုံ့ဆော်မှုများ၊ ရည်မှန်းချက်များနှင့် စည်းမျဉ်းများသည် မည်သည့်နေရာမှ လာသနည်း။ တစ်စုံတစ်ဦးသည် ဘုရားသခင်နှင့် ပုံမှန်ဆက်ဆံရေး ရှိနိုင်စွမ်းမရှိသကဲ့သို့ ၎င်းတို့လုပ်ဆောင်သည့် မည်သည့်အရာမျှသည် ဘုရားသခင်နှင့် မည်သို့မျှ မပတ်သက်ပါက ၎င်းတို့သည် ပြုမူဆောင်ရွက်ရန် မည်သည့်အရာအပေါ် မှီခိုနေကြသနည်း။ ၎င်းတို့ လုပ်ရပ်များ၏ ရင်းမြစ်မှာ အဘယ်နည်း။ (စာတန်ဆန်သော အတွေးအခေါ်များ ဖြစ်သည်။) ၎င်းတို့သည် ပြုမူဆောင်ရွက်ရန် စာတန်ဆန်သော အတွေးအခေါ်များအပေါ် မှီခိုကြသည်။ ထိုမျှသည် သိသာပေသည်။ လူတစ်ဦးသည် ပြုမူဆောင်ရွက်ကာ မိမိတို့တာဝန်ကို ထမ်းဆောင်သည့်အခါတွင် ထိုသူ ဖော်ထုတ်ပြပြီး အသက်ရှင်နေထိုင်သည့်အရာသည် ဘုရားသခင်နှင့် မပတ်သက်ပါက သွယ်ဝိုက်သောအားဖြင့် ဆိုလိုသည်မှာ ၎င်းသည် သမ္မာတရားနှင့် မည်သို့မျှ မပတ်သက်ဟူ၍ဖြစ်သဖြင့် ထိုသူသည် နေ့စဉ် အလုပ်များသည်နှင့်အမျှ မည်သည့်အရာအပေါ် မှီခိုနေသနည်း။ ၎င်းတို့သည် ပြုမူဆောင်ရွက်ရန်၊ မိမိတို့တာဝန်ကို ထမ်းဆောင်ရန်၊ အသက်ရှင်ပြီး ပြုမူနေထိုင်ရန် စာတန်၏ အဆိပ်များနှင့် ၎င်းတို့၏ စာတန်ဆန်သော၊ ဖောက်ပြန်ပျက်စီးသော စိတ်သဘောထားအပေါ် မှီခိုကြ၏။ ဤသည်မှာ လူတစ်ဦးက ၎င်းတို့၏ အသက်ဝင်ရောက်မှုတွင် ကြီးထွားတိုးတက်မှု ရှိမရှိကို တိုင်းတာခြင်းအတွက် တတိယ အညွှန်းဖြစ်သည်။ အတိုချုပ်ပြောရလျှင် ယင်းမှာ လူတစ်ဦးသည် ဘုရားသခင်နှင့် ပုံမှန်ဆက်ဆံရေးတစ်ခု ရှိမရှိ ဖြစ်သည်။

လူတစ်ဦးသည် မိမိတို့၏ အသက်ဝင်ရောက်မှုတွင် ကြီးထွားတိုးတက်မှုနှင့် ပြောင်းလဲခြင်းကို တွေ့ကြုံပြီးခြင်း ရှိမရှိဆိုသည်ကို အကဲဖြတ်ရန် အသုံးပြုနိုင်သည့် နောက်ထပ် လက်တွေ့လုပ်ဆောင်မှု အညွှန်းတစ်ခု ရှိ၏။ ထိုအရာ မည်သည့်အရာဖြစ်သည်ကို သင်တို့ စဉ်းစားနိုင်ကြသလော။ (အမှုအရာများ ၎င်းတို့ထံ ဖြစ်ပျက်သောအခါ ထိုအရာကို ဘုရားသခင်က စီစဉ်ညွှန်ကြားကာ စီစဉ်ထားခြင်းဖြစ်သည်ဟု ၎င်းတို့ ယုံကြည်ပြီး ကျိုးနွံနာခံတတ်သော စိတ်နှလုံး ရှိကြခြင်း မဟုတ်လော။) မှန်ပေ၏၊ ကျိုးနွံနာခံတတ်သော စိတ်နှလုံးရှိခြင်း ဖြစ်သည်။ ယင်းကို လူတစ်ဦးသည် မိမိတို့ ကြုံရသည့် လူများ၊ ဖြစ်ရပ်များနှင့် အမှုအရာများအပေါ် မည်မျှ ကျိုးနွံနာခံတတ်သည်ဆိုသည်နှင့် ၎င်းတို့ ကျိုးနွံနာခံနိုင်သည့် အတိုင်းအတာကို ကြည့်ခြင်းအားဖြင့် အကဲဖြတ်ရပေသည်။ ၎င်းတို့ထံ တစ်စုံတစ်ရာဖြစ်ပျက်သည့်အခါ လူတစ်ဦးသည် ကျိုးနွံနာခံနိုင်ခြင်း ရှိမရှိ၊ ၎င်းတို့ ကျိုးနွံနာခံနိုင်သည့် အတိုင်းအတာနှင့် ဘုရားသခင်၏ စီစဉ်ညွှန်ကြားမှု အားလုံးကို ၎င်းတို့ ကျိုးနွံနာခံပြီးနောက် မည်သည့် သမ္မာတရားများကို ရရှိနိုင်ကြသည်ဆိုသည်တို့က တစ်စုံတစ်ဦး၏ အသက်ဝင်ရောက်မှုဆိုင်သည့် မည်သည့် သွင်ပြင်လက္ခဏာကို စစ်ဆေးသနည်း။ (၎င်းတို့တွင် စစ်မှန်သော ယုံကြည်ခြင်း ရှိမရှိဆိုသည်ကို စစ်ဆေးပါသည်။) ဘုရားသခင်ကို ၎င်းတို့ အမှန်တကယ် ယုံကြည်ခြင်း ရှိမရှိဆိုသည်ကို စစ်ဆေးပြီး ဘုရားသခင်၌ ၎င်းတို့ ယုံကြည်မှု မည်မျှကြီးမားသည်ကို စစ်ဆေးပေသည်။ ယင်းမှာ တစ်စိတ်တစ်ပိုင်း ဖြစ်၏။ အခြားတစ်ခုတလေ ရှိသေးသလော။ (ဘုရားသခင်ကို ကြောက်ရွံ့ခြင်း ဖြစ်သည်။) လူတို့သည် ဘုရားသခင်ကို ကြောက်ရွံ့သော စိတ်နှလုံး ရှိမရှိဆိုသည်ကို စစ်ဆေး၏၊ ယင်းသည် ထိုအရာ၏ နောက်ထပ်အစိတ်အပိုင်းတစ်ခုဖြစ်သည်။ အခြားရှိသေးသလော။ (သမ္မာတရားကို ချစ်မချစ် ဖြစ်သည်။) မှန်ပေ၏။ သမ္မာတရားကို ၎င်းတို့ ချစ်သည် မချစ်သည်၊ သမ္မာတရားကို ၎င်းတို့ လက်တွေ့လုပ်ဆောင်နိုင်ခြင်း ရှိမရှိဆိုသည်ကိုလည်း စစ်ဆေးသည်။ ခြုံကြည့်လိုက်လျှင် ယင်းမှာ သွင်ပြင်လက္ခဏာသုံးခု ဖြစ်သည်။ သင် ကျိုးနွံနာခံနိုင်ခြင်း ရှိမရှိသည် အမှုအရာများ သင့်ထံ ဖြစ်ပျက်သည့်အခါ မည်သည့် သဘောထား သင်၌ရှိသည်၊ သင်သည် အတိုက်အခံလုပ်ခြင်း သို့မဟုတ် လက်ခံတတ်ခြင်း ရှိမရှိဆိုသည့်အပေါ် တည်မှီသည်။ ယင်းသည် အခြေခံအကျဆုံးသော အရာဖြစ်သည်။ တစ်ခါတစ်ရံတွင် တစ်စုံတစ်ရာဖြစ်ပျက်သည့်အခါ သင်သည် ကျိုးနွံနာခံတတ်သော သဘောထား ရှိကောင်းရှိနိုင်သော်လည်း အမှုအရာများက သင်၏ အယူအဆများနှင့် မကိုက်ညီပါက ကျိုးနွံနာခံရန် သင့်အတွက် အားထုတ်မှုအချို့ လိုအပ်ပေသည်။ ထိုအရာသည် သင်၏ အကြိုက်များနှင့် ကိုက်ညီပြီး ယင်းမှ သင် အကျိုးကျေးဇူးခံစားနိုင်ပါက သင့်အတွက် ကျိုးနွံနာခံရန် သာ၍ လွယ်ကူပေသည်။ ဤသည်မှာ သင်သည် မလုံလောက်စွာ ကျိုးနွံနာခံသည်ဟု ဆိုလိုသည် မဟုတ်လော။ ရံဖန်ရံခါဖြစ်သော သို့မဟုတ် ခဏတာ ကျိုးနွံနာခံခြင်းသည် ဘုရားသခင်ကို စစ်မှန်သည့် ကျိုးနွံနာခံခြင်း သဘောထားကို ထင်ဟပ်သလော။ ဘုရားသခင်နှင့် ဘုရားသခင်၏ စီစဉ်မှုများမှလာသည့် ထိုအရာနှင့် စပ်လျဉ်း၍ သင် လက်ခံနိုင်သည့် အရာအချို့ရှိပြီး သင် လက်ခံနိုင်သည့် အခြားသောအရာများ ရှိ၏။ ဤသည်မှာ ပြဿနာတစ်ခု ဖြစ်သည်။ ယင်းသည် ဘုရားသခင်အပေါ် သိသာသည့် ပုန်ကန်မှုတစ်ခု မဟုတ်လော။ ဥပမာအားဖြင့် ဘုရားသခင်က သင့်ကို နားဝေတိမ်တောင်ဖြစ်သူတစ်ဦးအဖြစ် ခေါ်သည်ဆိုပါစို့၊ သင် မည်သို့ တုံ့ပြန်မည်နည်း။ သင်က “ဘုရားနှုတ်ကပတ်တော်များသည် သေချာပေါက် မမှားပါ”ဟု တစ်ခဏ စဉ်းစားမည်ဖြစ်ပြီး သင့်စိတ်နှလုံးတွင် လက်ခံကာ ဘုရားနှုတ်ကပတ်တော်ကို အာမင်ထူးပေမည်။ ဤသို့ဖြင့် သင်သည် အခြေခံအားဖြင့် ရှစ်ဆယ်ရာခိုင်နှုန်းခန့် သို့မဟုတ် ကိုးဆယ် ရာခိုင်နှုန်းခန့် ကျိုးနွံနာခံတတ်မည် ဖြစ်သော်လည်း ထိုအရာကို တွေ့ကြုံသည့်ဖြစ်စဉ်တွင် တစ်ခါတစ်ရံ သင်သည် အတော်လေးတော်သည်၊ နားဝေတိမ်တောင်ဖြစ်ခြင်း မရှိဟု ခံစားကောင်းခံစားမိပေမည်။ ဤသည်မှာ သင့်ကို အကြွင်းမဲ့ ကျိုးနွံနာခံခြင်းမှ တားဆီးသည့် ထိုကျန်ရှိသော ဆယ်ရာခိုင်နှုန်းဖြစ်သည်။ ဤအခြေအနေမျိုးသည် ပုံမှန်ဖြစ်၏။ ဤသို့ပြောဆိုခြင်းကို သင်သည် မည်သည့် အတွေ့အကြုံအဆင့်တွင် အပြည့်အဝ နားလည်လိမ့်မည်နည်း။ (ကျွန်ုပ်တို့ ထုတ်ဖော်ခံရမည့် တစ်နေ့၊ ကျွန်ုပ်တို့သည် နားဝေတိမ်တောင် ဖြစ်သူများဖြစ်သည်ကို သဘောပေါက်ကာ မိမိတို့နှင့်ဆိုင်သော စစ်မှန်သည့် အသိရှိသော နေ့တစ်နေ့တွင်ဖြစ်ပါသည်။) မှန်ပေ၏။ သင်၏ ကိုယ်ပိုင် သဘာဝ၊ စိတ်သဘောထားနှင့် လုပ်ရပ် စည်းမျဉ်းများအပြင် သင်၏ လူ့သဘာဝ အရည်အသွေးနှင့် သင်၏ အစွမ်းအစ စသည်တို့နှင့် ပတ်သက်၍ အသိအချို့ရှိသောအခါတွင် “ငါသည် နားဝေတိမ်တောင် ဖြစ်သူတစ်ဦးဖြစ်သည်။ ငါ၏ အတွေးများသည် လုံးဝ မရှင်းလင်းသကဲ့သို့ ရှင်းလင်းစွာလည်း ငါစကားမပြောပါ။ ကိစ္စရပ်များကို ညံ့ဖျင်းစွာ ငါကိုင်တွယ်ဖြေရှင်းပြီး ငါ့ထံဖြစ်ပျက်သည့်အရာများကို နားဝေတိမ်တောင် ဖြစ်သည့်ပုံစံဖြင့် ငါဖြတ်ကျော်သည်။ မည်သည့်အရာကိုမျှ ငါအလေးအနက် မထားသကဲ့သို့ အလေးအနက်ထားလျှင်ပင် နားမလည်ပါ။ ယင်းသည် နားဝေတိမ်တောင်ဖြစ်သူတစ်ဦး ဖြစ်သည့်အရာဖြစ်သည်”ဟု သင် သဘောပေါက်လိမ့်မည်။ သင် သာ၍ တွေ့ကြုံလေ၊ ဘုရားနှုတ်ကပတ်တော်များက မှန်ကန်ကြောင်း၊ သူသည် သင့်နှင့်ပတ်သက်၍ စကားပြောနေခြင်းဖြစ်ကြောင်း သင် သာ၍ ခံစားလာရလိမ့်မည်။ သင်သည် ဤစကားများကို တိုး၍ ကျိုးနွံနာခံလိမ့်မည်။ လူတို့သည် ဤစကားများနှင့် စပ်လျဉ်း၍ လက်ခံတတ်သော ဖြစ်စဉ်တစ်ခုရှိသော်လည်း ဘုရားသခင် ပထမဆုံး လိုချင်သောအရာမှာ အဘယ်နည်း။ သင်သည် နားဝေတိမ်တောင်ဖြစ်သူတစ်ဦး ဖြစ်သည်ဟု ဘုရားသခင်က ပြောသည့်အခါ သင့်ထံမှ အတိုက်အခံလုပ်သည့်၊ ဝတ်ကျေတမ်းကျေ သဘောထားကို လိုချင်သလော၊ သို့မဟုတ် လက်ခံတတ်သော သဘောထားကို လိုချင်သလော။ (လက်ခံတတ်သော သဘောထား ဖြစ်ပါသည်။) ဘုရားသခင်သည် လူတို့အား လက်ခံတတ်သော သဘောထား ရှိစေလိုသည်။ လူတို့သည် ထိုသို့သော အခြေအနေတစ်ခု ရှိရမည်။ ယင်းမှာ ၎င်းတို့ မည်မျှ သိရှိသည်ဖြစ်စေ ပထမဦးစွာ လက်ခံပြီး ကျိုးနွံနာခံဖို့ သင်ယူသင့်ကြပေသည်။ သင်သည် အနည်းငယ်သာ နားဝေတိမ်တောင်ဖြစ်သည်၊ ဘုရားသခင် ပြောသည့်အတိုင်း လုံးဝ နားဝေတိမ်တောင်ဖြစ်သူမဟုတ်ဟု သင် ထင်ကောင်းထင်နိုင်သော်လည်း ထိုအရာကို သင် လက်ခံသင့်သည်။ အတွေ့အကြုံကို တွေ့ကြုံခိုက်တွင် စိတ်သဘောထား ပြောင်းလဲခြင်းကို လိုက်စားခြင်း ဖြစ်စဉ်တွင် သင်သည် မိမိကိုယ်ပိုင် လူ့သဘာဝ၊ သင်၏ ဖောက်ပြန်ပျက်စီးသော စိတ်သဘောထား၏ ထုတ်ဖော်ခြင်းများ၊ သင်၏ သဘောထားများနှင့် သင့်လုပ်ရပ်များ၏ ရလဒ်များ၊ ပြီးလျှင် သင်၏ တာဝန်ကို ထမ်းဆောင်သည်နှင့်အမျှ သင်၌ ရှိသည့် အခြေအနေအားလုံးနှင့်ဆိုင်သည့် အသိတစ်ခုကို တဖြည်းဖြည်း ရလာလိမ့်မည်။ သင်သည် အနည်းငယ် နားဝေတိမ်တောင် ဖြစ်ခြင်းမဟုတ်ဘဲ တကယ်ကို နားဝေတိမ်တောင်ဖြစ်သူ ဖြစ်ပြီးအသေးအမွှား နားဝေတိမ်တောင်ဖြစ်သူတစ်ဦး မဟုတ်ကြောင်း သင် သဘောပေါက်လိမ့်မည်။ ဤအချိန်တွင် ဘုရားသခင် ဖော်ထုတ်သည့် နားဝေတိမ်တောင်ဖြစ်သူနှင့်ပတ်သက်၍ သင်သည် အတွေးများ သို့မဟုတ် အတိုက်အခံလုပ်ခြင်း ရှိလိမ့်မည် မဟုတ်သကဲ့သို့ မည်သည့်အယူအဆများမျှ ရှိလိမ့်မည် မဟုတ်။ ထိုအရာကို သင် ခံယူနိုင်လိမ့်မည်။ ဘုရားသခင်သည် လူတို့ စိတ်နှလုံး၏ အတွင်းနက်နက် နေရာများကို စေ့စေ့စပ်စပ် ကြည့်ရှုစစ်ဆေးသည်။ ဘုရားသခင်၏ ဖော်ထုတ်ချက်ကို အမှန်တရားအဖြစ် သင် လက်ခံသလော၊ သို့မဟုတ် သင့်အပေါ် ရှုတ်ချမှုအဖြစ် လက်ခံသလော။ (အမှန်တရားအဖြစ် လက်ခံပါသည်။) သို့ဆိုလျှင် ထိုအရာကို သမ္မာတရားအဖြစ် သင် လက်ခံသလော။ အမှန်တွင် လူသားအပေါ် ဘုရားသခင်၏ ဖော်ထုတ်ချက်သည် အမှန်တရားများနှင့် ကိုက်ညီသည်၊ ယင်းက သမ္မာတရား ဖြစ်ပြီး လူတို့သည် ထိုသို့လက်ခံသင့်ကြပေသည်။ လူအချို့က “‘နားဝေတိမ်တောင်ဖြစ်သည်’ဟူသော စကားလုံးသည် သမ္မာတရားလော”ဟု ဆိုကြသည်။ ဤအရာကို မည်သို့ ရှင်းပြရမည်နည်း။ အမှန်တွင် ဤစကားလုံးသည် သမ္မာတရားမဟုတ်ဘဲ ထို့ထက် ဤစကားလုံး၏ အနှစ်သာရ၊ ဤစိတ်သဘောထားမျိုးအပေါ် ဘုရားသခင်၏ အဓိပ္ပာယ်ဖွင့်ဆိုချက်နှင့် ဆန်းစစ်ခြင်းက သမ္မာတရား ဖြစ်ပေသည်။ ယင်းသည် ဖြစ်ရပ်မှန်ဖြစ်သည်။ သင်တို့သည် နားဝေတိမ်တောင်ဖြစ်သော သူများဖြစ်သည်ဟု ဆိုခြင်းသည် သင်တို့အနေဖြင့် ထိုအရာကို သင်တို့၏ လတ်တလော ဝိညာဉ်ရင့်ကျက်မှုအရ အခြေခံအားဖြင့် လက်ခံနိုင်ပေသည်။ “နားဝေတိမ်တောင်ဖြစ်သည်” ဟူသော စကားလုံးသည် စိတ်အနှောင့်အယှက် ဖြစ်စေသလော။ (မဖြစ်စေပါ။) အဘယ်ကြောင့် မဖြစ်စေသနည်း။ (အမှန်တရားတစ်ခု ဖြစ်သောကြောင့် ဖြစ်ပါသည်။) လူအချို့သည် မိမိတို့ စိတ်နှလုံးများတွင် ထိုသို့ တွေးကောင်းတွေးကြမည် မဟုတ်သကဲ့သို့ “နားဝေတိမ်တောင်ဖြစ်သည် ဟူသော စကားလုံးသည် ရည်မွန်ပြီး ယဉ်ကျေးလုနီးပါး ဖြစ်ကာ ယင်းသည် ကျိန်ခြင်းအမင်္ဂလာ မဟုတ်သောကြောင့် အဘယ်ကြောင့် ကျွန်ုပ်တို့ လက်မခံကြမည်နည်း။ ကျွန်ုပ်တို့သည် ဤအရာထက် များစွာ ပြင်းထန်သည့် စကားလုံးများကို ကြားဖူးပြီးဖြစ်သည်။ ထိုစကားများကို ကျွန်ုပ်တို့ လက်ခံနိုင်သောကြောင့် ထိုသို့ရည်မွန်သော စကားတစ်လုံးကို မည်မျှသာ၍ လက်ခံနိုင်သင့်သနည်း”ဟု ဆိုကြသည်။ သွယ်ဝိုက်ညွှန်းဆိုသည်မှာ သင်သည် အရေထူသည်ဟူ၍ မဆိုလိုသောကြောင့် ထိုသို့သော ရည်မွန်၊ ယဉ်ကျေးသော စကားတစ်လုံးသည် သင်တို့အဖို့ မခံချိမခံသာ စကားတစ်ခွန်းကဲ့သို့ မထင်ရသည် မဟုတ်လော။ ထိုသို့ဖြစ်ပါသလော။ အမှန်တွင် ထိုသို့ မဟုတ်ပေ။ စကားလုံးသည် ရည်မွန်သည်ဖြစ်စေ၊ ပြင်းထန်သည်ဖြစ်စေ သင်သည် ထိုသို့သော လူတစ်ဦးမဟုတ်ဟု သင်တွေးထင်ပါက ဆန်းစစ်သည့် စကားလုံးများသည် မှန်သည်၊ မမှန်သည်၊ ယင်းမှာ သင်၏ အနှစ်သာရ ဟုတ်မဟုတ်ဆိုသည်ကို သင် မသိပါက ထိုစကားလုံးသည် နှစ်လိုဖွယ်ဖြစ်ပြီး ရည်မွန်လျှင်ပင် သင် လက်ခံနိုင်လိမ့်မည် မဟုတ်။ ဤသည်မှာ လူတစ်ဦးသည် သမ္မာတရားကို လက်ခံနိုင်ခြင်း ရှိမရှိဆိုသည့် ပြဿနာနှင့်လည်းကောင်း၊ ၎င်းတို့တွင် ၎င်းတို့ ကိုယ်ပိုင် သဘာဝအနှစ်သာရတို့နှင့်ဆိုင်သော စစ်မှန်သည့် အသိရှိမရှိဆိုသည့် ပြဿနာနှင့်လည်းကောင်း ပတ်သက်ပေသည်။ ယခင်က သာ၍ ပြင်းထန်သော စကားလုံးများကိုလည်း သင် ကြားပြီးဖြစ်ကာ သင်သည် သာ၍ ပြင်းထန်သောအရာကို လက်ခံပြီးဖြစ်သည်၊ သည်းညည်းခံပြီးဖြစ်ကာ အသိအမှတ်ပြုပြီးဖြစ်သည်။ ထို့ကြောင့် ပြင်းထန်မှု လျော့နည်းသည့် “နားဝေတိမ်တောင်ဖြစ်သည်” ဟူသော စကားလုံးသည် သင်တို့ကို စိတ်အနှောင့်အယှက် မပေးသော်လည်း အမှန်တွင် သင်တို့သည် ထိုစကားလုံးကို မိမိအတွက် အမှန်တကယ် အသုံးပြုနေခြင်း မရှိကြချေ။ ဤသည်မှာ စစ်မှန်သော ကျိုးနွံနာခံခြင်းနှင့် လက်ခံခြင်း သဘောထားတစ်ခု မဟုတ်ပေ။ သင်သည် ဤစကားကို သမ္မာတရားအဖြစ် အမှန်တကယ် လက်ခံနိုင်ပြီး မိမိအတွက် အသုံးပြုနိုင်ပါက သင်၏ မိမိကိုယ်ကို သိသောအသိသည် တိုး၍ နက်ရှိုင်းသွားပေမည်။ ဘုရားသခင်က သင့်အား နားဝေတိမ်တောင်ဖြစ်သည်ဟု ခေါ်ဆိုသောအခါ ဘုရားသခင်သည် သင့်ကို ပြောဆိုချက်၊ သို့မဟုတ် စကားလုံး၊ သို့မဟုတ် အဓိပ္ပာယ်သတ်မှတ်ချက်တစ်ခုခုကို ခံယူရန် တောင်းဆိုနေခြင်းမဟုတ်ပေ။ ဤအရာအတွင်းတွင်ရှိသော သမ္မာတရားကို သင်နားလည်ရန် တောင်းဆိုနေခြင်းဖြစ်သည်။ ထို့ကြောင့် ဘုရားသခင်သည် လူတစ်ယောက်ကို နားဝေတိမ်တောင်ဖြစ်သူဟု ခေါ်ဆိုသောအခါ အတွင်းတွင် မည်သည့်သမ္မာတရားပါဝင်သနည်း။ လူတိုင်းသည် “နားဝေတိမ်တောင်ဖြစ်သည်” ဆိုသော စကား၏ အပေါ်ယံအဓိပ္ပာယ်ကို နားလည်သည်။ သို့သော် နားဝေတိမ်တောင်ဖြစ်သူ တစ်ယောက်၏ သရုပ်သကန်များ၊ စိတ်သဘောထားများက မည်သည့်အရာ ဖြစ်သည်ကိုလည်းကောင်း၊ လူတို့လုပ်ဆောင်သည့် မည်သည့်အရာများက နားဝေတိမ်တောင်ဖြစ်ပြီး မည်သည့်အရာများက နားဝေတိမ်တောင်ဖြစ်ခြင်း မရှိသည်ကိုလည်းကောင်း၊ ဘုရားသခင်က လူတို့ကို ဤနည်းလမ်းဖြင့် အဘယ်ကြောင့် ဖော်ထုတ်သည်ကိုလည်းကောင်း၊ အရူးအမိုက်များသည် ဘုရားသခင် ရှေ့မှောက်သို့ လာနိုင်ခြင်း ရှိမရှိကိုလည်းကောင်း၊ အရူးအမိုက်များက စည်းမျဉ်းနှင့်အညီ ဆောင်ရွက်နိုင်ခြင်း ရှိမရှိကိုလည်းကောင်း၊ မည်သည့်အရာကမှန်သည်၊ မည်သည့်အရာက မှားသည်ကို ၎င်းတို့ နားလည်နိုင်စွမ်း ရှိမရှိကိုလည်းကောင်း၊ မည်သည့်အရာက ဘုရားသခင်၏ ချစ်ခြင်းကိုခံရပြီး မည်သည့်အရာက ဘုရားသခင်၏ အလွန်မုန်းတီးခြင်း ခံရသည်ကို ပိုင်းခြားသိမြင်နိုင်ခြင်း ရှိမရှိကိုလည်းကောင်း အချိန်အများစု၌ လူတို့သည် ဤအရာများနှင့်ပတ်သက်ပြီး မရှင်းလင်းပေ။ ၎င်းတို့အတွက် ဤအရာများသည် မရေမရာဖြစ်ပြီး ရှင်းလင်းပြတ်သားခြင်းမရှိဘဲ လုံးလုံး သိသာထင်ရှားခြင်းမရှိပေ။ ဥပမာအားဖြင့် တစ်စုံတစ်ခုကို နည်းလမ်းတစ်ခုခုဖြင့် လုပ်ဆောင်ခြင်းသည် စည်းမျဉ်းစည်းကမ်းများကို နာခံခြင်း၊ သို့မဟုတ် သမ္မာတရားကို လက်တွေ့လုပ်ဆောင်ခြင်းသက်သက် ဟုတ်မဟုတ်ကို အချိန်အများစုတွင် လူတို့က မသိကြပေ။ ၎င်းတို့အတွက် မရှင်းလင်းပေ။ တစ်စုံတစ်ခုသည် ဘုရားသခင်၏ ချစ်ခြင်းကိုခံရခြင်း၊ သို့မဟုတ် ဘုရားသခင်၏ အလွန်မုန်းတီးခြင်းကို ခံရခြင်း ရှိမရှိကိုလည်း ၎င်းတို့ မသိကြသကဲ့သို့ ၎င်းတို့အတွက် ရှင်းလင်းခြင်းလည်းမရှိပေ။ နည်းတစ်မျိုးမျိုးဖြင့် လက်တွေ့လုပ်ဆောင်ခြင်းသည် လူတို့ကို ဘောင်ခတ်ခြင်း ဖြစ်မဖြစ်၊ သို့မဟုတ် ပုံမှန်အနေဖြင့် သမ္မာတရားကို မိတ်သဟာယဖွဲ့ပြီး လူတို့ကို ကူညီနေခြင်းဖြစ်မဖြစ်ကို မသိကြပေ။ လူတို့အပေါ် ၎င်းတို့ပြုမူလုပ်ဆောင်သည့်နည်းလမ်းနောက်ကွယ်ရှိ စည်းမျဉ်းများသည် မှန်ကန်ခြင်းရှိမရှိ၊ ကိုယ့်ဘက်ပါသောလူများ ဖန်တီးရန် သို့မဟုတ် လူတို့ကိုကူညီရန် ကြိုးစားခြင်း ဟုတ်မဟုတ်ဆိုသည်တို့ကို မသိကြပေ။ နည်းလမ်းတစ်ခုခုဖြင့် လုပ်ဆောင်ခြင်းသည် စည်းမျဉ်းလိုက်နာပြီး မိမိတို့နေရာတွင် မြဲမြံစွာ ရပ်တည်ခြင်းဖြစ်သလော၊ သို့မဟုတ် မာနထောင်လွှားပြီး မိမိကိုယ်ကို မှန်သည်ဟု မှတ်ယူခြင်းနှင့် ကြွားဝါခြင်းဖြစ်သလောဆိုသည်ကို မသိကြပေ။ လူအချို့သည် အခြားမည်သည့်အရာမျှ လုပ်ဆောင်ရန်မရှိသောအခါ မှန်ကို ကြည့်နေရသည်ကို နှစ်သက်သည်။ ဤသည်မှာ အတ္တဝါဒနှင့် ဘဝင်မြင့်ခြင်းဖြစ်သလော၊ သို့မဟုတ် သာမန်ဖြစ်သလောဆိုသည်ကို မသိကြပေ။ အချို့သော လူများသည် ဒေါသစိတ်ရှိပြီး ၎င်းတို့၏ ပင်ကိုစရိုက်သည် အနည်းငယ် တစ်မူထူးသည်။ ၎င်းတို့က ဤသည်မှာ ၎င်းတို့တွင် မကောင်းသော စိတ်သဘောထားရှိခြင်းနှင့် သက်ဆိုင်ခြင်း ရှိမရှိကို သိနိုင်သလော။ လူတို့သည် ဤအတွေ့ရများသော၊ ကြုံတွေ့ရလေ့ရှိသောအရာများကိုပင် မခွဲခြားနိုင်ပေ။ သို့တိုင်အောင် ၎င်းတို့သည် ဘုရားသခင်ကို ယုံကြည်ခြင်းမှတစ်ဆင့် များစွာ ရရှိခဲ့ပြီဟု ဆိုသည်။ ဤသည်မှာ နားဝေတိမ်တောင်ဖြစ်ခြင်း မဟုတ်လော။ ဤသို့ဆိုလျှင် သင်တို့သည် နားဝေတိမ်တောင်ဖြစ်သည်ဟု ခေါ်ခြင်းကို လက်ခံနိုင်သလော။ (လက်ခံနိုင်ပါသည်။) ယခု လူအများစုက ဤအရာကို လက်ခံနိုင်ပုံပေါ်သည်။ လက်ခံပြီးနောက်တွင် သင်သည် မည်သည့်အရာကို လုပ်ဆောင်သင့်သနည်း။ သင်သည် ထိုအရာကို သင်၏ ကိုယ်ပိုင် အခြေအနေနှင့် ယှဉ်ကြည့်ရမည်ဖြစ်ပြီး မည်သည့် ကိစ္စရပ်များတွင် သင် နားဝေတိမ်တောင်ဖြစ်ပြီး မည်သည့်အရာတွင် သင် အတွေးအမြင် ရှင်းသည်ဆိုသည်နှင့် ပတ်သက်၍ တိကျစွာ ဆန်းစစ်ရမည်။ ထိုအရာကို သင်၏ ကိုယ်ပိုင် အခြေအနေနှင့် ယှဉ်ကြည့်လော့၊ သင်၏ ကိုယ်ပိုင် ဖောက်ပြန်ပျက်စီးခြင်းကို ဖော်ထုတ်ပြီးနောက်၊ ဤကိစ္စရပ်များတွင် မိမိကိုယ်ကို သိရှိလာကာ နားဝေတိမ်တောင်ဖြစ်သူများ လူတန်းစားများထဲတွင် စာရင်းသွင်းခြင်းခံရရန် ကြိုးပမ်းလော့။ ဤလက်တွေ့လုပ်ဆောင်မှုမျိုးကို သင် မည်သို့ တွေးထင်သနည်း။ ဤအသိပညာသည် အကြွင်းမဲ့ဖြစ်သလော။ (မဟုတ်ပါ။ ကျွန်ုပ်တို့သည် သမ္မာတရားကို ရှာဖွေပြီး ဤသွင်ပြင်လက္ခဏာရပ်တွင် အပြောင်းအလဲတစ်ခုကို တွေ့ကြုံရမည်။) မှန်ပေ၏။ သင်တို့၏ တစ်ဘဝလုံးတွင် နားဝေတိမ်တောင်ဖြစ်သူများ ဖြစ်ချင်သလော။ (မဖြစ်ချင်ပါ။) မည်သူကမျှ နားဝေတိမ်တောင်ဖြစ်သူ မဖြစ်ချင်ပေ။ အမှန်တကယ်တွင် ဤသို့ မိတ်သဟာယဖွဲ့ခြင်း၊ စိစစ်ခြင်းသည် သင့်အား သင့်ကိုယ်သင် နားဝေတိမ်တောင်ဖြစ်သူအဖြစ် အမျိုးအစားခွဲဖို့ ကြိုးစားစေရန် ပြုလုပ်ခြင်းမဟုတ်ပေ။ ဘုရားသခင်က သင့်ကို မည်သို့အဓိပ္ပာယ်သတ်မှတ်သည်ဖြစ်စေ၊ သင်နှင့်ပတ်သက်ပြီး မည်သည့်အရာကို သူ ဖော်ထုတ်သည်ဖြစ်စေ၊ သင့်ကို မည်သို့ တရားစီရင်၊ ပြစ်တင်ဆုံးမသည်ဖြစ်စေ၊ ပြုပြင်သည်ဖြစ်စေ အဆုံးစွန်ရည်ရွယ်ချက်မှာ သင့်အား ဤအခြေအနေများမှ လွတ်မြောက်စေဖို့၊ သမ္မာတရားကို နားလည်ပြီး သမ္မာတရားကို ရရှိစေဖို့၊ နားဝေတိမ်တောင်ဖြစ်သူ တစ်ယောက်မဖြစ်ရန် ကြိုးစားစေဖို့ဖြစ်သည်။ ထို့ကြောင့် သင်သည် နားဝေတိမ်တောင်ဖြစ်သူ တစ်ယောက်မဖြစ်လိုလျှင် မည်သည့်အရာကို လုပ်ဆောင်သင့်သနည်း။ သမ္မာတရားကို လိုက်စားရမည်။ ရှေးဦးစွာ သင်သည် အမှန်တရားများကို ရင်ဆိုင်ရသောအခါ မည်သည့်ကိစ္စတွင် နားဝေတိမ်တောင်ဖြစ်သူ တစ်ယောက်ဖြစ်သည်၊ မည်သည့်ကိစ္စများတွင် သင်သည် အယူဝါဒကို အစဉ်ဟောပြောနေသည်၊ သဘောတရားနှင့် စကားများနှင့် အယူဝါဒများကို အစဉ် တောင်ရောက်မြောက်ရောက် ပြောနေသည်၊ မည်သည့်ကိစ္စများတွင် သင်၏မျက်လုံးများက ငေးကြောင်ကြောင် ဖြစ်သွားသည်တို့ကို သင် သိရမည်။ ဤပြဿနာများကို သင်ဖြေရှင်းပြီး သမ္မာတရားရှုထောင့်တစ်ခုစီတိုင်းကို ရှင်းလင်းသောအခါ သင် နားဝေတိမ်တောင်ဖြစ်သောအချိန် ပို၍ နည်းလိမ့်မည်။ သင်သည် သမ္မာတရားတစ်ခုစီတိုင်းအပေါ် ရှင်းလင်းသော နားလည်မှုရှိသောအခါ၊ သင်လုပ်သမျှတွင် လွတ်လပ်မှုရှိလာသောအခါ၊ သင်သည် ချုပ်တည်းထားခြင်း၊ သို့မဟုတ် ချုပ်ချယ်ခံရခြင်းမရှိသောအခါ သင့်တွင် တစ်စုံတစ်ခုဖြစ်ပျက်သည်နှင့် ဘုရားသခင်ထံ ဆုတောင်းပြီးနောက်တွင်၊ သမ္မာတရားကို ရှာဖွေပြီးနောက်တွင်၊ သို့မဟုတ် မိတ်သဟာယဖွဲ့ရန် လူတစ်ယောက်ကို ရှာပြီးနောက်တွင် သင်သည် မှန်ကန်သော လက်တွေ့လုပ်ဆောင်မှု စည်းမျဉ်းများကို တွေ့ရှိနိုင်ပြီး စည်းမျဉ်းနှင့်အညီ မှန်ကန်စွာ လုပ်ဆောင်နိုင်လျှင် သင်သည် နားဝေတိမ်တောင် ဖြစ်တော့မည်မဟုတ်ပေ။ တစ်စုံတစ်ခုသည် သင့်အတွက် ရှင်းလင်းနေလျှင်၊ သမ္မာတရားကို မှန်ကန်စွာ လက်တွေ့လုပ်ဆောင်နိုင်လျှင် ထိုအရာနှင့်ပတ်သက်လျှင် သင်သည် နားဝေတိမ်တောင်ဖြစ်မည်မဟုတ်ပေ။ လူတို့သည် ၎င်းတို့၏ စိတ်နှလုံးများ သဘာဝအလျောက် ဉာဏ်အလင်းပွင့်ဖို့ရန်အတွက် သမ္မာတရားကို နားလည်ရန်သာလိုသည်။

လူအချို့သည် နားဝေတိမ်တောင်ဖြစ်သူများ ဖြစ်သည်ဟု ဘုရားသခင်က ပြောပြီး အစတွင် ထိုအရာကို ၎င်းတို့ ခံယူကောင်း ခံယူနိုင်မည် မဟုတ်သော်လည်း အချိန်ကာလအချို့ ကျော်လွန်ပြီးနောက်တွင် ၎င်းတို့သည် အမှန်တကယ် မည်သည့်အရာကိုမျှ ရှင်းလင်းစွာ နားမလည်ကြသည်ကို သဘောပေါက်ကြသည်။ အယောင်ဆောင် ခေါင်းဆောင်များနှင့် အန္တိခရစ်များအား မည်သို့ ပိုင်းခြားသိမြင်ရမည်ကို ၎င်းတို့ မသိကြချေ။ ၎င်းတို့အနေဖြင့် အတော်လေး နားဝေတိမ်တောင်ဖြစ်ပြီး ၎င်းတို့ အစွမ်းအစသည် နိမ့်ကျသည်ဟု ခံစားရသောကြောင့် ထိုအရာကို ခံယူကာ ကျိုးနွံနာခံကြလေသည်။ “နားဝေတိမ်တောင်ဖြစ်သူ” ဟူသည်မှာ အတော် နားကြားကောင်းသည့်၊ ရည်မွန်သည့် စကားဖြစ်ပြီး လူတို့သည် ထိုစကားကို မခံယူမီ အချိန်ကာလတစ်ခုကို ဖြတ်သန်းရမည်ဖြစ်သည်။ သိပ်ကြားမကောင်းသည့်၊ မရည်မွန်သည့် စကားကို လက်ခံရန် ၎င်းတို့အတွက် သာ၍ ခက်ခဲပေမည်။ ဘုရားနှုတ်ကပတ်တော်များထဲတွင် အချို့ကို လူများကို ဖော်ထုတ်ပြီး တရားစီရင်သည်နှင့်အမျှ ထိထိမိမိ ပြောဆိုထားလေသည်။ ထိုနှုတ်ကပတ်တော်များသည် သာ၍ ပြင်းထန်၏။ လူအများစုသည် ဤနှုတ်ကပတ်တော်များကို လက်ခံရန် ဝိညာဉ်ရင့်ကျက်မှု အလွန် နည်းပါးလွန်းကြသည်။ ယင်းတို့ကို ကြားပြီးနောက်တွင် ၎င်းတို့သည် စိတ်ဆင်းရဲခြင်းနှင့် စိတ်မချမ်းမြေ့မှုကို ခံစားရကြသည်။ ၎င်းတို့၏ ဂုဏ်သိက္ခာ ထိခိုက်သွားပြီ၊ ၎င်းတို့၏ မရင့်ကျက်သည့် စိတ်နှလုံးများက မခံချိမခံသာဖြစ်အောင် နှိုးဆွခံရပြီး ထိခိုက်သွားပြီဖြစ်သည်ဟု ခံစားရလေသည်။ မည်သည့်စကားများသည် သင်တို့အား အထူးသဖြင့် နားထောင်ရန် ကသိကအောက်ဖြစ်စေသနည်း၊ ဘုရားသခင်က သင် မခံယူနိုင်သည့် ထိုစကားများကို မပြောသင့်ဟု တွေးထင်စေသနည်း။ ဥပမာအားဖြင့် အမှိုက်၊ လောက်ကောင်၊ ညစ်ညမ်းသော မကောင်းဆိုးဝါး၊ ဝက်များ သို့မဟုတ် ခွေးများ၊ သားရဲတိရစ္ဆာန် စသည်တို့ထက် နိမ့်ကျသည်ဟူ၍ ဖြစ်သည်။ လူအများစုအတွက် ဤစကားများကို လက်ခံရန် မလွယ်ကူသည့် ပုံပေါ်လေသည်။ ယဉ်ကျေးသည့်လူများသည် ပုံမှန်အားဖြင့် ထိုသို့သော စကားများကို ပြောဆိုသလော။ သင်တို့အားလုံး ကောင်းစွာ ပညာတတ်မြောက်ကြသည်။ သင်တို့အားလုံးသည် သင်တို့၏ပြောဆိုပုံ၌ စစ်ဆေးခံရသည့်အဖြစ်နှင့် လျှော့တွက်ခံရသည့် အဖြစ်ကိုလည်းကောင်း၊ သင်စကားပြောသော ဟန်ပန်ကိုလည်းကောင်း အာရုံစိုက်ကြသည်။ သင်တို့သည် လိမ္မာပါးနပ်ပြီး အခြားသူများ၏ ဂုဏ်နှင့် သိက္ခာအား ထိခိုက်မှုမပြုမိရန် သင်ယူထားကြပြီးဖြစ်သည်။ သင်တို့၏ စကားများနှင့် လုပ်ဆောင်ချက်များတွင် သင်တို့သည် လူတို့ လှုပ်ရှားဆောင်ရွက်ရန်အတွက် နေရာချန်ပေးတတ်ကြသည်။ သင်တို့သည် လူတို့အား အေးငြိမ်းသက်သာစေဖို့ တတ်နိုင်သမျှ ပြုလုပ်ကြသည်။ သူတို့၏ အမာရွတ်များ သို့မဟုတ် အားနည်းချက်များကို သင်မဖော်ထုတ်သကဲ့သို့ သူတို့ကို မနာကျင်စေရန် သို့မဟုတ် အရှက်မရစေရန် သင်ကြိုးစားသည်။ ထိုသို့သောအရာမှာ ပြုမူရာတွင် လူအများစု အသုံးပြုသည့် လူလူချင်းဆက်ဆံမှုဆိုင်ရာ စည်းမျဉ်းဖြစ်သည်။ ထိုသို့ဆိုသော် ဤသည်မှာ မည်သို့သော နိယာမမျိုးဖြစ်သနည်း။ (လူ့အကြိုက်လိုက်သူတစ်ယောက် ဖြစ်ခြင်း ဖြစ်သည်။ လှည့်စားတတ်ပြီး မယုံကြည်ရပါ။) ယင်းမှာ ဒုက္ခပေးသည်၊ ယုံကြည်၍မရ၊ စဉ်းလဲဖောက်ပြန်ပြီး မသိမသာ အန္တရာယ်ပေးတတ်သည်။ လူတို့၏ အပြုံးမျက်နှာများ နောက်ကွယ်တွင် ကွယ်ဝှက်ထားသည်မှာ မလိုမုန်းထားသော၊ အန္တရာယ်ပေးတတ်ပြီး စက်ဆုပ်ဖွယ်ကောင်းသော အရာများစွာ ဖြစ်သည်။ ဥပမာအနေဖြင့် အခြားသူများနှင့် အပြန်အလှန်ဆက်ဆံရာတွင် လူအချို့တို့သည် အခြားလူက အဆင့်အတန်း အနည်းငယ်ရှိသည်ကို တွေ့ရှိသည်နှင့် တစ်ပြိုင်နက် ၎င်းတို့က မိမိတို့ စိတ်နှလုံးများတွင် “ငါသည် သူတို့နှင့် စကားပြောသည့်အခါ နားကြားကောင်းသည့် စကားများကို ရွေးချယ်ဖို့လိုသည်၊ သို့မဟုတ်ပါက သူတို့၏ နာမည်ဂုဏ်သတင်းကို ငါ ထိခိုက်ပျက်စီးသွားစေနိုင်သည်။ သူတို့က ငါ့ကို အပြစ်ပေးကြမည်ဆိုလျှင် အဘယ်သို့လုပ်ရမည်နည်း”ဟု တွေးကြသည်။ ၎င်းတို့သည် မည်သည့်အရာကိုမျှ မပြောဘဲနေကြသည်၊ သို့မဟုတ် ၎င်းတို့ စကားပြောပါက ပါးနပ်သည့်၊ ကြားကောင်းသည့်၊ မြှောက်ပင့်သည့် ပုံစံဖြင့် ပြောဆိုကြသည်။ ၎င်းတို့ ဆုံကြသောအခါ “သင့်လောက် ချောမောသည့် လူတစ်ဦးကို ကျွန်ုပ် မတွေ့ဖူးပါ။ သင်သည် နတ်သမီးတစ်ယောက်လေလား။ သင်သည် အလွန် လှပသည်မှာ မိတ်ကပ်လိမ်းစရာပင် မလိုပါ။ သင် မိတ်ကပ်လိမ်းပါက သာ၍ပင် နှိုင်းမမီဖြစ်ပေမည်။ သင်၏ ကိုယ်လုံးကိုယ်ပေါက်ကို ကြည့်ပါ၊ သင် ဝတ်ဆင်သည့်အရာတိုင်း ကြည့်ကောင်းသည်။ ထိုမျှကြည့်ကောင်းကာ လှပသည့် အဝတ်အစားများသည် သင့်လို လူများအတွက် အထူးသဖြင့် ဒီဇိုင်းထုတ်ထားခြင်း ဖြစ်ရမည်”ဟု ပြောကြလေသည်။ ၎င်းတို့သည် အထူးသဖြင့် နှစ်လိုဖွယ်ကောင်းစွာ စကားပြောကြသောကြောင့် ကြားသောသူမည်သူမဆိုသည် စိတ်အေးချမ်းကြသည်။ သို့ရာတွင် ထိုအရာများကို ၎င်းတို့၏ စိတ်နှလုံးတွင် ၎င်းတို့ အမှန်တကယ် စဉ်းစားကြသလော။ (မစဉ်းစားကြပါ။) မည်သည့်အရာကို ၎င်းတို့ အမှန်တကယ် စဉ်းစားနေကြသနည်း။ ၎င်းတို့သည် မုချ ရှက်ဖွယ်ဖြစ်သော အကြံများနှင့် ဖုံးကွယ်ထားသော ရည်ရွယ်ချက်များ သေချာပေါက် ရှိကြလေသည်။ ၎င်းတို့သည် အထူးသဖြင့် အန္တရာယ်ပေးနိုင်သည်၊ ကောက်ကျစ်ဆိုးယုတ်နိုင်သည်၊ သို့မဟုတ် စက်ဆုပ်ဖွယ်ဖြစ်နိုင်ပေသည်၊ ယင်းက အခြားသူများကို စက်ဆုပ်ရွံရှာစေသည်။ ၎င်းတို့ လမ်းခွဲကြသည်နှင့် တစ်ပြိုင်နက် ထိုလူနှင့်ပတ်သက်၍ စော်ကားပြီး မနှစ်သက်ဖွယ်ကောင်းသည့် မည်သည့်အရာကိုမဆို ၎င်းတို့ တတ်နိုင်သမျှ ပြောဆိုလျက် ထိုလူ၏ မကောင်းကြောင်းကို အခြားသူများထံ ပြောကြလေသည်။ ၎င်းတို့၏ စကားလုံးများတွင် ဝေဖန်ထိုးနှက်မှု၊ အဆိပ်အတောက် ပါရှိ၏။ ၎င်းတို့ ပြောလိုက်ပြီးဖြစ်သည့် မြှောက်ပင့်သော စကားများသည် ၎င်းတို့ကို စိတ်အနှောင့်အယှက်ပေးကာ မလိုမလားဖြစ်စေသည်။ အခြားလူများကို ၎င်းတို့နောက်ကွယ်တွင် သေးသိမ်စေခြင်းနှင့် အသရေဖျက်ခြင်းက ၎င်းတို့ကို ပြန်၍ ဟန်ချက်ညီစေသည်။ ထိုသို့သောလူများသည် မိမိတို့ စိတ်နှလုံးများတွင် အမှောင်ထုရှိကြ၏။ ၎င်းတို့သည် တစ်ကိုယ်ကောင်းဆန်ကာ စက်ဆုပ်ဖွယ်ဖြစ်သည်။ ဤအပြုအမူမျိုးသည် ရွံရှာဖွယ်ဖြစ်ကာ မုန်းတီးစက်ဆုပ်ဖွယ် ဖြစ်သည်။ ဤသည်မှာ မည်သည့် လူစားမျိုး ဖြစ်သနည်း။ ဤသည်မှာ လှည့်ဖြားတတ်သော လူတစ်ဦး ဖြစ်သည်။ ဘာသာတရားမရှိသူများထဲတွင် ထိုသို့သောလူများ အလွန်များပြီး ဘုရားသခင်၏ အိမ်တော်တွင်ပင် အချို့ရှိ၏။ ၎င်းတို့သည် နားကြားကောင်းသည့် စကားများကို ပြောသည့်အခါ ရှက်ဖွယ်ကောင်းပြီး စက်ဆုပ်ဖွယ် အကြံများနှင့် ဖုံးကွယ်ထားသော ရည်ရွယ်ချက် ရှိကြသည်။ မိမိတို့၏ ရည်မှန်းချက်ကို ရရှိစေမည့် မည်သည့်အရာကိုမဆို ၎င်းတို့ ပြောဆိုကြသည်။ ၎င်းတို့သည် အမှန်တရားများနှင့်အညီ လုံးဝ စကားမပြောကြသကဲ့သို့ ချဲ့ကားပြောဆိုကြသည်။ ၎င်းတို့၏ နားကြားကောင်းသည့် စကားများနောက်ကွယ်တွင် အကြံများနှင့် ရည်မှန်းချက်များ ရှိကြသည်။ ၎င်းတို့သည် နားကြားပြင်းကပ်စရာ စကားပြောသည့်အခါ တတ်နိုင်သမျှ မနှစ်သက်ဖွယ် မည်သည့်အရာကိုမဆို ပြောဆိုကြပြီး အငြိုးသိုသော စကားမျိုးစုံကို ပြောဆိုနိုင်စွမ်း ရှိကြသည်။ ဤသည်မှာ မည်သည့်လူစားမျိုး ဖြစ်သနည်း။ ၎င်းတို့ စိတ်သဘောထားများ၏ အပေါ်ယံ ထုတ်ဖော်ခြင်းများထက် ပိုလွန်၍ ၎င်းတို့ သဘာဝတွင် ကြောင်သူတော်ဆန်သည့်၊ မယုံရသကဲ့သို့ လှည့်ဖြားတတ်သည့် အခြားမည်သည့်အရာ ရှိပါသနည်း။ ထိုအရာများသည် အဆိပ်ရှိသည်။ အလွန်အဆိပ်ရှိသည်။ အခြားသူများကို ၎င်းတို့ ချီးကျူးကြသည့်အခါ အခြားသူများက ထိုအရာကို တောင်းဆိုသလော။ (မတောင်းဆိုပါ။) ၎င်းတို့သည် အဘယ်ကြောင့် ထိုသူတို့ကို ချီးကျူးပါသနည်း။ (၎င်းတို့တွင် ရည်မှန်းချက် ရှိပါသည်။) မှန်ပေ၏။ မည်သည့်နည်းနှင့် ရရ မိမိတို့၏ အကြံများနှင့် ရည်မှန်းချက်များကို စွမ်းဆောင်ရရှိရန် အခြားသူများကို ၎င်းတို့ လှည့်စားကြသည်။ မည်မျှ စက်ဆုပ်ဖွယ်ဖြစ်ပါစေ၊ မည်သည့်အရာကိုမဆို ၎င်းတို့ ပြောကြပေမည်။ ဤသည်မှာ အဆိပ်ရှိသည် မဟုတ်လော။ ထို့နောက် မိမိတို့စိတ်နှလုံးရှိ ဟန်ချက်မညီမှုကို ဖြေရှင်းရန်၊ ၎င်းတို့သည် အခြားသူများ၏ နောက်ကျောကို ဓားဖြင့်ထိုးသည်၊ ကျိန်ဆဲပြီး အသရေဖျက်ကာ တတ်နိုင်သမျှ စော်ကားပြီး မနှစ်သက်ဖွယ်သော မည်သည့်အရာကိုမဆို ပြောဆိုကြလေသည်။ ဤသည်မှာ အဆိပ်ရှိသည် မဟုတ်လော။ အလွန် အဆိပ်ရှိပေသည်။ ဤကိစ္စရပ်မှ လူ၏ သဘာဝကို သင် မြင်နိုင်ပေသည်။ လူတို့ရှေ့ သို့မဟုတ် နောက်ကွယ်တွင် ၎င်းတို့ လုပ်ဆောင်သည့် မည်သည့်အရာမျှ စစ်မှန်ခြင်း သို့မဟုတ် ရိုးသားခြင်း မရှိသကဲ့သို့ ထိုအရာတစ်ခုမျှသည် သမ္မာတရား သို့မဟုတ် လူ့သဘာဝနှင့် အညီ မဟုတ်ပေ။ ဆိုးယုတ်သည့်၊ အဆိပ်ရှိသည့်အရာသာ ဖြစ်သည်။ ဖောက်ပြန်ပျက်စီးသော လူသားမျိုးနွယ် ပြောဆိုသည့် အရာတိုင်းတွင် အဆိပ်ရှိသည့် အရိပ်လက္ခဏာများ ရှိသည် မဟုတ်လော။ (ရှိပါသည်။) ထို့ကြောင့် လူတို့၏ စကားများကို စိတ်ချ၍ရသလော။ ၎င်းတို့၏ စကားများကို ယုံကြည်ကိုးစား၍ရသလော။ လူတို့သည် အလွန် စိတ်ချ၍မရ၊ အလွန် မယုံကြည်ရပေ။ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့ အသက်ရှင်သည်နှင့်အမျှ မိမိတို့လုပ်ရပ်များနှင့် စကား၊ ၎င်းတို့၏ လုပ်ဆောင်ချက်နှင့် လုပ်ရပ်တိုင်း၊ ၎င်းတို့၏ အတွေးနှင့် စိတ်ကူးတိုင်းမှ ၎င်းတို့ ထုတ်ဖော်သည့် အရာများသည် စာတန်ဆန်သော စိတ်သဘောထား၊ စာတန်ဆန်သော သဘာဝအနှစ်သာရကို အပြည့်အဝ ထင်ဟပ်သောအရာသာ ဖြစ်သောကြောင့် ဖြစ်သည်။

လူတို့သည် ဘုရားသခင်ကို ယုံကြည်သော်လည်း သူ၏ နှုတ်ကပတ်တော်များက သမ္မာတရားဖြစ်သည်ကို အဘယ်ကြောင့် မယုံကြည်ကြသနည်း။ ယင်းမှာ ၎င်းတို့၏ မျက်လုံးများ ကန်းနေကြသောကြောင့် ဖြစ်သည်။ ၎င်းတို့သည် သမ္မာတရားက မည်သည့်အရာ ဖြစ်သည်ကို နားမလည်ကြသကဲ့သို့ ဘုရားသခင်နှင့်ဆိုင်သည့် အသိပညာ မရှိကြချေ။ လူများစွာတို့သည် ဘုရားနှုတ်ကပတ်တော်များကို ဖတ်ရှုပြီး သူ၏ နှုတ်ကပတ်တော်များက သမ္မာတရားဖြစ်သည်ကို အသိအမှတ်ပြုနိုင်ကြသော်လည်း “လောက်ကောင်များ”၊ “အမှိုက်”၊ “နတ်ဆိုးများ”နှင့် “သားရဲတိရစ္ဆာန်များ”နှင့် စပ်လျဉ်း၍ ဘုရားသခင် ပြောဆိုထားသည့်အရာအပေါ် အယူအဆများနှင့် အတိုက်အခံ ရှိကြသည်မှာ ဤအရာများကို ၎င်းတို့ လုံးဝ လက်မခံနိုင်ကြသည်အထိ ဖြစ်သည်။ ဤသည်မှာ အဘယ့်ကြောင့်ဆိုသော် ၎င်းတို့သည် မိမိတို့ကိုယ်ပိုင် သဘာဝကို မသိကြသောကြောင့် ဖြစ်သည်။ လူတို့သည် လူသား သဘာဝအနှစ်သာရကို မည်သို့ မြင်ကြသနည်း။ (သူတို့သည် မိမိတို့ကိုယ်ပိုင် စာတန်ဆန်သော စိတ်သဘောထားများကို အသိအမှတ်ပြုကြသော်လည်း သူတို့တွင် ကောင်းမွန်သည့် ဘက်ခြမ်းတစ်ခု ရှိနေသေးသည်ဟု တွေးထင်ကာ မိမိတို့ကိုယ်တိုင်သည် အသက်ရှင်နေသော စာတန်များဖြစ်သည်ကို မမြင်ကြပါ။) လူတို့သည် မိမိတို့ကိုယ်ပိုင် သဘာဝအနှစ်သာရကို ဘုရားသခင်နားလည်သလောက် တိကျစွာ၊ ရှင်းလင်းစွာနှင့် မှန်ကန်စွာ နားလည်ကြသလော။ (နားမလည်ကြပါ။) အမှန်တွင် လူသား၏ သဘာဝအနှစ်သာရသည် ဘုရားသခင်အဖို့ လုံးဝ မလိုလားအပ်စရာ ဖြစ်သည်။ ဘုရားသခင်သည် လူသား သဘာဝအနှစ်သာရကို ကြည့်၏။ လူတို့ အပြင်ပန်းအရ ပြောဆို၊ လုပ်ဆောင်သည့်အရာကို ဘုရားသခင် မကြည့်ချေ။ သူသည် ၎င်းတို့၏ စိတ်နှလုံးများ၊ အနှစ်သာရနှင့် သဘာဝတို့ကို ကြည့်သည်။ လူအတွက် ဘုရားသခင် ရှိသည့် ထိုအဓိပ္ပာယ်ဖွင့်ဆိုချက်များနှင့် ညွှန်းဆိုသည့် ပုံစံတို့သည် မည်သည့်နေရာမှ လာသနည်း။ ယင်းတို့ကို လူသား သဘာဝအနှစ်သာရအပြင် လူသားထံမှ ထုတ်ဖော်သည့် ဖောက်ပြန်ပျက်စီးသော စိတ်သဘောထားများအပေါ် အခြေခံ၍ အဓိပ္ပာယ်ဖွင့်ဆိုထားခြင်း ဖြစ်သည်။ ဤအခြေအနေထိ ပြောဆိုထားပြီးနောက်တွင် “လူတို့စိတ်နှလုံးများ၏ အတွင်းနက်နက် နေရာများကို ဘုရားသခင် စေ့စေ့စပ်စပ် ကြည့်ရှုစစ်ဆေးသည်” ဟု ဆိုခြင်းအားဖြင့် မည်သည့်အရာကို ဆိုလိုကြောင်း သင်တို့ နားလည်သလော။ လူတို့က “လူတို့စိတ်နှလုံးများ၏ အတွင်းနက်နက် နေရာများကို ဘုရားသခင် စေ့စေ့စပ်စပ် ကြည့်ရှုစစ်ဆေးသည်”ဟု အမြဲ ပြောဆိုကြသောကြောင့် ဤစကားလုံးများနှင့်ပတ်သက်၍ သင်တို့သည် မည်သည့်အတွေ့ကြုံများ ရှိကြသနည်း။ ယင်းတို့ကို သင်တို့ အမှန်တကယ် တွေ့ကြုံဖူးပြီးပြီလော။ ဤစကားများနှင့် ပတ်သက်၍ မည်သည့် အသိပညာနှင့် သိနားလည်မှု သင်တို့ ရှိကြသနည်း။ လူအချို့သည် နားဝေတိမ်တောင်ဖြစ်ကြသည်။ ယင်းမှာ ဘုရားသခင်က ၎င်းတို့ထံမှ ပွင့်အံထွက်သည့် အတွေးများနှင့် စိတ်ကူးများကို သိရှိကြောင်း၊ ၎င်းတို့ လုပ်ဆောင်သော သမ္မာတရားနှင့် မကိုက်ညီသည့်အရာများကို သူသိရှိကြောင်း၊ မိမိတို့ စိတ်နှလုံးများ၏ ညစ်ညူးမှု၊ ဖောက်ပြန်ပျက်စီးခြင်းနှင့် လွန်ကဲသော စိတ်ဆန္ဒများကို သူ သိကြောင်း ဆိုလိုသည်ဟု တွေးထင်ကြသည်။ ၎င်းတို့အနေဖြင့် မကောင်းသည့်အရာများကို ပြောဆိုခြင်းမရှိဘဲ လုပ်ဆောင်လျှင်ပင် ဘုရားသခင်သိ၏။ ဘုရားသခင်သည် လူတို့ကို စေ့စေ့စပ်စပ် ကြည့်ရှုစစ်ဆေးသည်နှင့်အမျှ သူသည် အပေါ်ယံအဆင့်၊ လူတို့ သတိပြုမိသည့် အရာများကိုသာ အမှန်တကယ် စေ့စေ့စပ်စပ် ကြည့်ရှုစစ်ဆေးသလော။ ယင်းကို ဘုရားသခင်က လူတို့စိတ်နှလုံးများ၏ အတွင်းနက်နက်နေရာများကို စေ့စေ့စပ်စပ် ကြည့်ရှုစစ်ဆေးသည်ဟု ခေါ်ဆိုနိုင်မည်လော။ (မခေါ်ဆိုနိုင်ပါ။) လူတစ်ဦး၏ စိတ်နှလုံး အနက်ရှိုင်းဆုံးသော အစိတ်အပိုင်းမှာ အဘယ်နည်း။ (၎င်းတို့၏ သဘာဝအနှစ်သာရဖြစ်ပါသည်။) လူတို့သည် မိမိတို့ကိုယ်ပိုင် သဘာဝအနှစ်သာရကို သတိပြုမိနိုင်စွမ်း ရှိကြသလော။ ယင်းကို ၎င်းတို့ ခံစားမိနိုင်သလော။ ယင်းကို သိရှိနိုင်သလော။ (မသိရှိနိုင်ပါ။) လူတို့သည် ဤအရာများကို မခံစားနိုင်ပါက ၎င်းတို့သည် မိမိတို့ကိုယ်ကို အဘယ်သို့ အမှန်တကယ် သိရှိလာကြသနည်း။ (ဘုရားနှုတ်ကပတ်တော်များ၏ ဖော်ထုတ်ခြင်းနှင့် ယင်းတို့ကို သူ၏ ထုတ်ဖော်ခြင်းမှတစ်ဆင့်သာ သူတို့သည် မိမိတို့ကိုယ်ကို သိရှိလာနိုင်ပါသည်။) ဘုရားသခင်သည် လူတို့ ခံစားမရနိုင်သကဲ့သို့ သိလည်းမသိနိုင်သည့် ၎င်းတို့၏ သဘာဝအနှစ်သာရကို စေ့စေ့စပ်စပ် ကြည့်ရှုစစ်ဆေးသည်။ လူတို့၏ သဘာဝအနှစ်သာရကို ဘုရားသခင် ဖော်ထုတ်သည့်အခါ၊ အမှန်တရားများက ယင်းကို ထုတ်ဖော်သည့်အခါ ၎င်းတို့သည် ရိုးသားစစ်မှန်စွာ ယုံကြည်လက်ခံကြလေသည်။ လူတို့၏ အတွေးများ၊ စိတ်ကူးများနှင့် အမြင်များသည် အပေါ်ယံအဆင့် အရာများသာ ဖြစ်သည်။ တစ်ခါတစ်ရံ ယင်းတို့သည် အသံကျယ်လောင်စွာ ပြောပြီး တစ်ခါတစ်ရံ ယာယီ စိတ်ကူးတစ်ခု၊ စိတ်နှလုံးမှ အတွေးတစ်ခု သို့မဟုတ် ယာယီ လတ်တလော အတွေးတစ်ခုမျှသာ ဖြစ်သော်လည်း ယင်းတို့သည် အပေါ်ယံအဆင့်ရှိ အရာများသာ ဖြစ်သည်။ ဤလတ်တလော အတွေးများသည် ခေတ္တခဏ သင်၏ လုပ်ရပ်များကို လွှမ်းမိုးကာ လမ်းညွှန်နိုင်သော်လည်း သင့်ဘဝ၏ ဦးတည်ချက်နှင့် ရည်မှန်းချက်များကို လွှမ်းမိုးနိုင်သလော သို့မဟုတ် လမ်းညွှန်နိုင်သလော။ မလုပ်နိုင်ပေ။ သို့ဆိုလျှင် မည်သည့်အရာသည် သင်၏ လုပ်ရပ်များကို လွှမ်းမိုးကာ လမ်းညွှန်နိုင်သည့်အပြင် သင့်ဘဝ၏ ဦးတည်ချက်နှင့် ရည်မှန်းချက်များကို လမ်းညွှန်နိုင်သနည်း။ ဤကိစ္စရပ်ကို သင် ရှင်းလင်းစွာ မြင်နိုင်သလော။ ဤသည်မှာ လူတို့ စိတ်နှလုံးများ၏ အတွင်းနက်နက် နေရာများတွင် ကွယ်ဝှက်ထားသည့်၊ ၎င်းတို့ စိတ်များတွင် ကွယ်ဝှက်ထားသည့်အရာ ဖြစ်သည်။ ဤသည်မှာ လူတို့၏ အတွေးများနှင့် လုပ်ရပ်များကို ထိန်းချုပ်သည့်အရာ၊ ၎င်းတို့၏ ရှုထောင့်အမြင်များကို ဖြစ်ပေါ်စေသည့်အရာ ဖြစ်သည်။ လူအချို့သည် “လူတို့ စိတ်နှလုံးများ၏ အတွင်းနက်နက် နေရာများကို ဘုရားသခင် စေ့စေ့စပ်စပ် ကြည့်ရှုစစ်ဆေးသည်” ဟူသော စကားရပ်၏ အဓိပ္ပာယ်ကို နားမလည်ကြချေ။ ဤနေရာတွင် “လူတို့ စိတ်နှလုံးများ၏ အတွင်းနက်နက် နေရာများ” ဆိုခြင်းအားဖြင့် မည်သည့်အရာကို ဆိုလိုသနည်း။ လူတို့ စိတ်နှလုံး၏ အတွင်းကျကျတွင် မည်သည့်အရာ ဖြစ်ပေါ်သနည်း။ ၎င်းတို့၏ အနက်ရှိုင်းဆုံးသော စိတ်တွင်း၌ဖြစ်သည့် အတွေးများ ဖြစ်သလော။ အပေါ်ယံမှကြည့်လျှင် ထိုသို့ ဖြစ်ပုံပေါ်မည်ဖြစ်သော်လည်း အမှန်တွင် မည်သည့်အရာ ဖြစ်သနည်း။ ယင်းမှာ ၎င်းတို့၏ နေရာမှ မည်သူမျှ ဖယ်ရှားမရနိုင်သည့် လူသား သဘာဝအနှစ်သာရနှင့်ဆိုင်သော အရာများ၊ မည်သူကိုမျှ ၎င်းတို့ လုံးဝ မပြောသည့် လူတို့၏ အစစ်မှန်ဆုံးသော အတွေးများ ဖြစ်သည်။ တစ်ခါတစ်ရံ ထိုအရာများက မည်သည့်အရာ ဖြစ်သည်ကို ၎င်းတို့ ကိုယ်တိုင်ပင် မသိကြချေ။ ဤအရာများအတိုင်း လူတို့ အသက်ရှင်ကြ၏။ ဤအရာများကို ၎င်းတို့ ဆုံးရှုံးပါက၊ ဤအရာများက ၎င်းတို့ကို ပေးသည့် စိတ်လှုံ့ဆော်မှုကို ၎င်းတို့ ဆုံးရှုံးပါက ဘုရားသခင်ကို ၎င်းတို့ ယုံကြည်နိုင်ကြတော့မည် မဟုတ်ဟု ၎င်းတို့ တွေးထင်ကြသည်။ ထို့ကြောင့် လူတို့ စိတ်နှလုံးများ၏ အတွင်းနက်နက် နေရာများတွင် မည်သည့်အရာများ တည်သည်ကို သင်တို့ သိကြသလော။ (ကောင်းချီးများ ရရှိရန်အလို့ငှာ ဘုရားသခင်ကို ယုံကြည်ခြင်းဖြစ်သည်။ ဤသည်မှာ လူတို့ စိတ်နှလုံးများအတွင်း တည်သောအရာတစ်ခု ဖြစ်ပါသည်။) မှန်ပေ၏။ လူတို့သည် ကောင်းချီးခံစားရရန်၊ ဆုလာဘ်ချီးမြှင့်ခြင်းခံရရန်၊ ဆုသရဖူရရှိရန်အတွက် ဘုရားသခင်ကို ယုံကြည်ကြသည်။ လူတိုင်း၏ စိတ်နှလုံးတွင် ဤအရာ တည်ရှိသည်မဟုတ်လော။ ဤအရာတည်ရှိသည်မှာ အမှန်တရားဖြစ်သည်။ ထိုအကြောင်းကို လူတို့က မကြာခဏ မပြောကြသော်လည်း၊ ကောင်းချီးများရရန် ၎င်းတို့၏ ရည်ရွယ်ချက်နှင့် ဆန္ဒကိုပင် ဖုံးကွယ်သော်လည်း လူတို့၏ စိတ်နှလုံးအတွင်းတွင်ရှိသော ဤဆန္ဒနှင့် ရည်ရွယ်ချက်သည် အစဉ် ပြောင်းလဲ၍ မရနိုင်ပေ။ လူတို့သည် ဝိညာဉ်ရေးရာ သဘောတရားများကို မည်မျှ နားလည်သည်ဖြစ်စေ၊ အတွေ့အကြုံဆိုင်ရာ အသိပညာ မည်မျှရှိသည်ဖြစ်စေ၊ မည်သည့်တာဝန်ကို ထမ်းဆောင်နိုင်သည်ဖြစ်စေ၊ မည်မျှ ဒုက္ခခံနိုင်သည်ဖြစ်စေ၊ သို့မဟုတ် မည်မျှ အဖိုးအခ ပေးဆပ်နိုင်သည်ဖြစ်စေ၊ ၎င်းတို့စိတ်နှလုံး အတွင်းနက်နက်ထဲတွင် ကွယ်ဝှက်နေသော ကောင်းချီးရလိုသည့် စိတ်ဓာတ်လှုံ့ဆော်မှုကို မည်သည့်အခါမျှ လက်မလွှတ်နိုင်ဘဲ အစေခံရာတွင် အစဉ်သဖြင့် တိတ်ဆိတ်စွာ အားသွန်ခွန်စိုက်လုပ်ဆောင်သည်။ ဤသည်မှာ လူတို့၏ စိတ်နှလုံးအတွင်းထဲရှိ အနက်ဆုံးနေရာတွင် မြုပ်နှံထားသောအရာ မဟုတ်လော။ ကောင်းချီးမင်္ဂလာများ ရရှိဖို့ဖြစ်သည့် ဤလှုံ့ဆော်မှုမရှိလျှင် သင်တို့သည် မည်သို့ခံစားရမည်နည်း။ မည်သည့်သဘောထားနှင့် တာဝန်ကို ထမ်းဆောင်ပြီး ဘုရားသခင်နောက် လိုက်မည်နည်း။ ၎င်းတို့၏ စိတ်နှလုံးထဲတွင် ဖုံးကွယ်နေသော ကောင်းချီးရရှိဖို့ဖြစ်သည့် ဤစိတ်ဓာတ်လှုံ့ဆော်မှုကို ဖယ်ရှားပစ်လိုက်လျှင် လူတို့သည် မည်သည့်အရာ ဖြစ်လာမည်နည်း။ လူများစွာက အပျက်သဘောဆောင်လာခြင်း ဖြစ်နိုင်သည်။ အချို့မှာ မိမိတို့၏တာဝန်များတွင် စိတ်အားလျော့လာမည်။ ၎င်းတို့၏ ဝိညာဉ်က ပျောက်ကွယ်သွားခဲ့ပြီးဖြစ်သည့်အလား ဘုရားသခင်အပေါ် ၎င်းတို့၏ ယုံကြည်မှုတွင် စိတ်ဝင်စားမှု ပျောက်သွားပေမည်။ ၎င်းတို့၏ စိတ်နှလုံးက ဆွဲယူခံခဲ့ရပြီးသည့် ပုံပေါ်နေမည်။ ဤအတွက်ကြောင့် ကောင်းချီးရရန် စိတ်ဓာတ်လှုံ့ဆော်မှုသည် လူတို့၏ စိတ်နှလုံးတွင် နက်နက်ရှိုင်းရှိုင်း ကွယ်ဝှက်နေသည့်အရာ ဖြစ်သည်ဟု ငါပြောရခြင်းဖြစ်သည်။ ၎င်းတို့သည် မိမိတို့တာဝန်ကို ထမ်းဆောင်သည်နှင့်အမျှ သို့မဟုတ် အသင်းတော်အသက်တာကို ရှင်သန်သည်နှင့်အမျှ ၎င်းတို့၏ မိသားစုများကို စွန့်လွှတ်နိုင်ပြီး ဘုရားသခင်အတွက် မိမိတို့ကိုယ်ကို ဝမ်းမြောက်စွာ အသုံးခံနိုင်သည်၊ ယခုအခါတွင် ကောင်းချီးရရန် ၎င်းတို့၏ စိတ်ဓာတ်လှုံ့ဆော်မှုအပေါ် အသိရှိသည်၊ ဤစိတ်ဓာတ်လှုံ့ဆော်မှုကို ဘေးဖယ်ထားပြီးဖြစ်ကာ ဤအရာ၏ အုပ်စိုးခြင်း၊ သို့မဟုတ် ချုပ်ချယ်ခြင်းကို မခံရတော့ဟု မိမိတို့ကိုယ်ကို ခံစားရခြင်း ဖြစ်ကောင်းဖြစ်နိုင်သည်။ ထို့နောက်တွင် ၎င်းတို့တွင် ကောင်းချီးခံစားလိုသည့် စိတ်ဓာတ်လှုံ့ဆော်မှု မရှိတော့ဟု ၎င်းတို့က ထင်မြင်ကြသည်။ သို့သော် ဘုရားသခင်က ဤသို့ မယုံကြည်ပေ။ လူတို့သည် အကြောင်းကိစ္စများကို အပေါ်ယံသာ ရှုမြင်သည်။ စမ်းသပ်မှုများမပါဘဲ ၎င်းတို့က မိမိတို့ကိုယ်ကို ကျေနပ်ကြသည်။ အသင်းတော်ကို ၎င်းတို့ မစွန့်ခွာသရွေ့၊ သို့မဟုတ် ဘုရားသခင်၏ အမည်နာမကို မငြင်းပယ်သရွေ့၊ ဘုရားသခင်အတွက် ဆက်လက် အသုံးခံသရွေ့ ၎င်းတို့က ပြောင်းလဲသွားပြီဟု ယုံကြည်ကြသည်။ ၎င်းတို့သည် တာဝန်ထမ်းဆောင်ရာတွင် တစ်ကိုယ်ရေ စိတ်အားထက်သန်မှု၊ သို့မဟုတ် ခဏတာ ရုတ်တရက်ဖြစ်ပေါ်သော ဆန္ဒတို့အားဖြင့် တွန်းအားပေးခြင်းမခံရတော့ဟု ခံစားမိကြသည်။ ထိုအစား ၎င်းတို့က သမ္မာတရားကို လိုက်စားနိုင်သည်၊ တာဝန်ထမ်းဆောင်စဉ်တွင် သမ္မာတရားကို အဆက်မပြတ်ရှာဖွေပြီး လက်တွေ့လုပ်ဆောင်နိုင်သည်၊ ဤနည်းအားဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများက သန့်စင်ခံရပြီး စစ်မှန်သော ပြောင်းလဲမှုအချို့ကို ရရှိသည်ဟု ၎င်းတို့က ယုံကြည်ကြသည်။ သို့ရာတွင် လူတစ်ယောက်၏ ခရီးပန်းတိုင်၊ အဆုံးသတ်တို့နှင့် တိုက်ရိုက်ဆက်နွှယ်သောအရာများ ဖြစ်ပျက်သောအခါ ၎င်းတို့ မည်သို့ ပြုမူကြသနည်း။ သမ္မာတရားကို အလုံးစုံ ထုတ်ဖော်ပြထားပေသည်။ ထို့ကြောင့် အားလုံးကို ထည့်သွင်းစဉ်းစားလိုက်သည့်အခါ လူများနှင့် ပတ်သက်သည့်အခါတွင် ဤအခြေအနေသည် ကယ်တင်ခြင်း၊ စုံလင်အောင်ပြုခြင်းနှင့်ဆိုင်သော အခြေအနေတစ်ခုလော သို့မဟုတ် ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်း အခြေအနေတစ်ခုလော။ ကောင်းသောအရာတစ်ခုလော သို့မဟုတ် မကောင်းသော အရာတစ်ခုလော။ သမ္မာတရားကို လိုက်စားသူတို့အဖို့ ထိုအရာသည် ကယ်တင်ခြင်းနှင့် စုံလင်အောင်ပြုခြင်းဟူ၍ အဓိပ္ပာယ်ရသည်။ ယင်းမှာ ကောင်းပေသည်။ သမ္မာတရား မလိုက်စားသောသူတို့အဖို့မူ ထိုအရာသည် ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်း ဟု ဆိုလိုသည်။ ယင်းမှာ မကောင်းပေ။ အချိန်ကာလတစ်ခုကို ဖြတ်သန်းရသည့်အခါ လူအားလုံးသည် စမ်းသပ်မှုနှင့် စစ်ဆေးမှု အခြေအနေများကို ကြုံရသည် မဟုတ်လော။ ဘုရားသခင်သည် ဤအရာကို အဘယ်ကြောင့် လုပ်ဆောင်သနည်း။ ဘုရားသခင်သည် လူတို့ စိတ်နှလုံးများ၏ အတွင်းနက်နက် နေရာများကို စေ့စေ့စပ်စပ် ကြည့်ရှုစစ်ဆေးသောကြောင့် ထိုအရာသည် ဧကန်မုချ အဓိပ္ပာယ်ရှိ၏။ သူသည် လူတို့၏ အတွင်းကျကျ အစိတ်အပိုင်းများ၏ စစ်မှန်သည့် အခြေအနေများကို သိသည်။ သူသည် လူများကို နားလည်ပြီး ၎င်းတို့၏ သဘာဝအနှစ်သာရကို ရှင်းလင်းစွာနှင့် အပြည့်အဝ မြင်လေသည်။ အချိန်အတန်ကြာပြီးနောက်တွင် တစ်စုံတစ်ဦးသည် အောင်မြင်မှုအချို့ ရှိကောင်းရှိမည်၊ ၎င်းတို့အနေဖြင့် ကြီးမားသည့် အမှားတစ်ခုမျှ မလုပ်မိဘဲ အချို့သော ကောင်းသည့်အရာများကို လုပ်ဆောင်ပြီးဖြစ်နိုင်သကဲ့သို့ ပြုပြင်ခြင်းကို လက်ခံကောင်းလက်ခံနိုင်သည်။ ၎င်းတို့ထံ အမှုအရာများ ဖြစ်ပျက်သောအခါ ၎င်းတို့သည် အတော်အတန် ကျိုးနွံနာခံတတ်သော သဘောထား ရှိနိုင်သည်။ ထို့ကြောင့် ၎င်းတို့သည် အတော်လေး တော်ကြသည်၊ ဘုရားသခင်ကို ယုံကြည်မှု လမ်းကြောင်းမှန်ပေါ် ၎င်းတို့ ခြေလှမ်းလှမ်းပြီးဖြစ်သည်၊ ကယ်တင်ခံရကာ စုံလင်အောင်ပြုခြင်း ခံရပြီးဖြစ်သည်ဟု ၎င်းတို့ တွေးထင်ကြလေသည်။ ၎င်းတို့အနေဖြင့် မိမိဘာသာ အားရပြီး မိမိကိုယ်ကို စိတ်အကျေနပ်ဆုံးဖြစ်နေချိန်တွင် ဘုရားသခင်၏ ဆုံးမပဲ့ပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်းတို့ ရောက်လာလေသည်။ ဤအခြေအနေများသည် လူများ၊ ၎င်းတို့၏ ဝိညာဉ်ရင့်ကျက်မှု၊ ၎င်းတို့၏ ဖောက်ပြန်ပျက်စီးသော စိတ်သဘောထားများ၊ ၎င်းတို့၏ သဘာဝအနှစ်သာရ၊ ဘုရားသခင်အပေါ် ၎င်းတို့၏ သဘောထားများကို ထုတ်ဖော်သည်။ ဤထုတ်ဖော်ခြင်းသည် လူတို့အတွက် အမှန်တကယ် ကောင်းမွန်၏။ ၎င်းတို့သည် သမ္မာတရားကို လိုက်စားပါက ဤထုတ်ဖော်ခြင်း ဤအခြေအနေက ၎င်းတို့ကို သန့်စင်စေလိမ့်မည်။ မည်သည့်အရာမှ ၎င်းတို့ကို သန့်စင်စေမည်နည်း။ ဘုရားသခင်အပေါ် သင်၏ ယုတ္တိမတန်သော တောင်းဆိုချက်များနှင့် လွန်ကဲသော စိတ်ဆန္ဒများမှ သင့်ကို သန့်စင်စေလိမ့်မည်ဖြစ်ပြီး မှန်ကန်သည့် ရှုထောင့်အမြင်ကို ခံယူစေလိမ့်မည်။ သင်သည် ဘုရားသခင်နှင့် အပေးအယူလုပ်ရန် သို့မဟုတ် သင်၏ လွန်ကဲသော လိုအင်ဆန္ဒများအတွက် သူ့အပေါ် တောင်းဆိုမှုများ ပြုလုပ်ရန် ကြိုးစားလိမ့်မည် မဟုတ်တော့ပေ။ ထို့ထက် သင်သည် ဘုရားသခင်ကို စစ်မှန်သော ကျိုးနွံနာခံခြင်း စိတ်နှလုံးတစ်ခုကို ပို၍ပို၍ ရလာလိမ့်မည်။ မည်သည့်အရာကိုမျှ သင် တောင်းဆိုလိမ့်မည် မဟုတ်။ အဆုံးတွင် ကယ်တင်ခြင်းကို သင် ရရှိနိုင်သည်အထိ သင့်ကို တိုး၍ ဖြူစင်လာစေလျက် သမ္မာတရားကို လိုက်စားပြီး ဘုရားသခင်၏ စိတ်နှလုံးကို ကျေနပ်စေရန်သာ သင် ကြိုးစားလိမ့်မည်။ ဤသည်မှာ ဘုရားသခင်၏ အမှုတော်က စွမ်းဆောင်ရရှိသည့် ရလဒ်တစ်ခု မဟုတ်လော။ (ဟုတ်ပါသည်။) ဤအရာကို လုပ်ဆောင်ခြင်း နောက်ကွယ်တွင် ဘုရားသခင်သည် အဓိပ္ပာယ်တစ်ခု ရှိသည် မဟုတ်လော။ ဤအရာသည် လူတို့ကို သန့်စင်စေသည် မဟုတ်လော။ လူတို့သည် ဤသို့ သန့်စင်ခံရရန် လိုအပ်သလော။ (လိုအပ်ပါသည်။) ဘုရားသခင်သည် လူတို့ကို ဤသို့ မဖော်ထုတ်၊ သို့မဟုတ် မသန့်စင်ပါက လူတို့သည် သမ္မာတရားကို ရရှိနိုင်ကြမည်လော။ (မရရှိနိုင်ပါ။) ၎င်းတို့သည် သမ္မာတရားကို ရရှိနိုင်ကြမည် မဟုတ်။ ၎င်းတို့၏ စာတန်ဆန်သော သဘာဝအရ၊ မည်သည့်လမ်းမျိုးကို လူတို့ လျှောက်လှမ်းနိုင်သနည်း။ (စာတန်နောက်လိုက်ကာ ဘုရားသခင်ကို အတိုက်အခံလုပ်ခြင်း ဖြစ်သည်။) ထိုသို့သော လူများသည် ကောင်းချီးခံစားရနိုင်သလော။ မခံစားရနိုင်ပေ၊ ဖယ်ရှားရှင်းလင်းခြင်းသာ ခံရနိုင်သည်။

စင်စစ်အားဖြင့် ဖာရိရှဲတစ်ဦးသည် မည်သည့်အရာဖြစ်သည်ကို သင်တို့သိသလော။ သင်တို့အနီးတွင် ဖာရိရှဲတစ်ဦးတလေ ရှိသလော။ ဤလူများကို အဘယ်ကြောင့် “ဖာရိရှဲများဟု” ခေါ်သနည်း။ ဖာရိရှဲများကို မည်သို့ သရုပ်ဖော်သနည်း။ ၎င်းတို့သည် ကြောင်သူတော်များ ဖြစ်ကြပြီး ၎င်းတို့ လုပ်ဆောင်သမျှ အရာအားလုံးတွင် ဟန်ဆောင်ကာ ဟန်လုပ်ကြလေသည်။ ၎င်းတို့သည် မည်သည့် ဟန်ကို လုပ်ကြသနည်း။ ၎င်းတို့သည် ကောင်းမွန်သော၊ ကြင်နာသော၊ အပြုသဘောဆောင်သော ဟန်ကို လုပ်ကြသည်။ ဤသည်မှာ ၎င်းတို့ အမှန်တကယ် ဖြစ်သည့်ပုံစံလော။ လုံးဝ မဟုတ်ပေ။ ဟန်ဆောင်ခြင်းအကြောင်း ပြောရလျှင် ၎င်းတို့၌ ထင်ရှားပေါ်လွင်ပြီး ထုတ်ဖော်ပြသမျှ အရာအားလုံးသည် အတုအယောင် ဖြစ်သည်၊ ယင်းတို့အားလုံးသည် ဟန်လုပ်ခြင်း ဖြစ်သည်၊ ယင်းမှာ ၎င်းတို့၏ စရိုက်အစစ်အမှန် မဟုတ်ပေ။ ၎င်းတို့၏ စရိုက်အစစ်အမှန်ကို မည်သည့်နေရာတွင် ဖုံးကွယ်ထားသနည်း။ ယင်းကို အခြားသူများ မည်သည့်အခါမျှ မမြင်တွေ့နိုင်ရန် ၎င်းတို့၏ စိတ်နှလုံး နက်ရှိုင်းရာတွင် ဖုံးကွယ်ထားလေသည်။ အပြင်ပန်းရှိ အရာအားလုံးသည် ဟန်လုပ်ခြင်း ဖြစ်သည်၊ ယင်းအားလုံးသည် အတုအယောင် ဖြစ်သည်။ သို့ရာတွင် လူတို့သည် ဟန်လုပ်ရာ၌ မည်မျှပင် တော်နေပါစေ ၎င်းတို့သည် လူတို့ကိုသာ လှည့်စားနိုင်သည်၊ ၎င်းတို့သည် ဘုရားသခင်ကို မလှည့်စားနိုင်ပေ။ လူတို့သည် သမ္မာတရားကို မလိုက်စားပါက၊ ၎င်းတို့သည် ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်ဘဲ မတွေ့ကြုံပါက ၎င်းတို့သည် သမ္မာတရားကို အမှန်တကယ် နားမလည်နိုင်ပေ၊ သို့ဖြစ်၍ ၎င်းတို့၏ စကားများသည် မည်မျှပင် ကြားကောင်းနေပါစေ ဤစကားများသည် သမ္မာတရား လက်တွေ့ကျမှု မဟုတ်ဘဲ စကားလုံးများနှင့် အယူဝါဒများ သက်သက်သာ ဖြစ်သည်။ လူအချို့သည် စကားလုံးများနှင့် အယူဝါဒများကို ပြောဆိုခြင်းအပေါ်တွင်သာ အာရုံစိုက်ကြသည်၊ ၎င်းတို့သည် အမြင့်မားဆုံးသော တရားဒေသနာများကို ဟောကြားသူ မည်သူ့ကိုမဆို အတုခိုးကြပြီး ရလဒ်အနေဖြင့် နှစ်အနည်းငယ်အတွင်း ၎င်းတို့၏ စကားလုံးများနှင့် အယူဝါဒများ ရွတ်ဆိုခြင်းက ယခင်ကထက် ပို၍ အဆင့်မြင့်လာကာ ၎င်းတို့ကို လူများစွာက အားကျပြီး ရိုသေလေးစားကြလေသည်။ ယင်းနောက်တွင် ၎င်းတို့သည် စတင် ဟန်ဆောင်ကြပြီး ၎င်းတို့ ပြောဆိုလုပ်ကိုင်သည့်အရာကို အလွန် ဂရုစိုက်ကာ မိမိတို့ကိုယ်ကို အထူးသဖြင့် ဘာသာတရားကိုင်းရှိုင်းပြီး ဝိညာဉ်ရေးရာဆန်သူများအဖြစ် ပြသကြသည်။ ၎င်းတို့သည် ဟန်ဆောင်မှုတစ်ခု လုပ်ဆောင်ရန် ဤဝိညာဉ်ရေးရာ သီအိုရီများဟု ခေါ်သောအရာများကို အသုံးပြုကြသည်။ ၎င်းတို့ မည်သည့်နေရာသို့ သွားသည်ဖြစ်စေ ဤအကြောင်းအရာကိုသာ ၎င်းတို့ ပြောဆိုကြသည်၊ လူတို့၏ အယူအဆများနှင့် ကိုက်ညီသော်လည်း သမ္မာတရား လက်တွေ့ကျမှု လုံးဝ ကင်းမဲ့နေသည့် အပေါ်ယံသာ မှန်ကန်ပုံရသော အရာများ ဖြစ်သည်။ ပြီးလျှင် လူတို့၏ အယူအဆများ၊ အကြိုက်များနှင့် ကိုက်ညီသော ဤအရာများကို ဟောကြားခြင်းမှတစ်ဆင့် ၎င်းတို့သည် လူများစွာကို အထင်အမြင်မှားစေကြသည်။ အခြားသူများအတွက် ထိုသို့သော လူများသည် ဘာသာတရားကိုင်းရှိုင်းပြီး နှိမ့်ချပုံရသော်လည်း ယင်းမှာ အမှန်တကယ်တွင် အတုအယောင် ဖြစ်သည်၊ ၎င်းတို့သည် သည်းခံတတ်သော၊ ခန္တီတရားရှိသော၊ ချစ်ခင်တတ်သောသူများ ဖြစ်ပုံရသော်လည်း ယင်းမှာ အမှန်တကယ်တွင် ဟန်ဆောင်ခြင်း ဖြစ်သည်၊ ၎င်းတို့က ဘုရားသခင်ကို ချစ်သည်ဟု ပြောကြသော်လည်း ယင်းမှာ အမှန်တကယ်တွင် ဟန်လုပ်ခြင်း ဖြစ်သည်။ အခြားသူများက ထိုသို့သော လူများကို သန့်ရှင်းသည်ဟု ထင်ကြသော်လည်း ယင်းမှာ အမှန်တကယ်တွင် အတုအယောင် ဖြစ်သည်။ အမှန်တကယ် သန့်ရှင်းသော လူတစ်ဦးကို မည်သည့်နေရာတွင် တွေ့နိုင်မည်နည်း။ လူသား၏ သန့်ရှင်းခြင်း အားလုံးသည် အတုအယောင် ဖြစ်သည်။ ယင်းအားလုံးသည် ဟန်လုပ်ခြင်း၊ ဟန်ဆောင်မှုတစ်ခု ဖြစ်သည်။ အပြင်ပန်းတွင် ၎င်းတို့သည် ဘုရားသခင်ကို သစ္စာစောင့်သိပုံရသော်လည်း ၎င်းတို့သည် အမှန်တကယ်တွင် အခြားသူများ မြင်တွေ့ရန်အတွက်သာ သရုပ်ဆောင်နေကြခြင်း ဖြစ်သည်။ မည်သူမျှ မကြည့်သည့်အခါ ၎င်းတို့သည် စိုးစဉ်းမျှ သစ္စာစောင့်သိခြင်း မရှိဘဲ ၎င်းတို့ လုပ်ဆောင်သမျှ အရာအားလုံးသည် ဝတ်ကျေတမ်းကျေလုပ်ခြင်း ဖြစ်သည်။ အပေါ်ယံအားဖြင့် ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံကြပြီး ၎င်းတို့၏ မိသားစုများနှင့် အလုပ်အကိုင်များကို စွန့်လွှတ်ထားကြသည်။ သို့သော် ၎င်းတို့သည် တိတ်တဆိတ် မည်သည့်အရာကို လုပ်ဆောင်နေကြသနည်း။ ၎င်းတို့သည် အသင်းတော်တွင် ၎င်းတို့၏ ကိုယ်ပိုင် လုပ်ငန်းစဉ်များနှင့် ၎င်းတို့၏ ကိုယ်ပိုင်လုပ်ငန်းများကို ဆောင်ရွက်နေကြပြီး ဘုရားသခင်အတွက် အလုပ်လုပ်ပေးနေသည်ဟူသော အယောင်ပြမှုအောက်တွင် အသင်းတော်ကို မှီခိုကပ်ရပ်ကာ ပူဇော်သက္ကာများကို ခိုးယူနေကြသည်။...ဤလူများသည် ခေတ်သစ် ကြောင်သူတော် ဖာရိရှဲများ ဖြစ်ကြလေသည်။ ဤဖာရိရှဲများသည် မည်သည့်နေရာမှ လာသနည်း။ ၎င်းတို့သည် ဘာသာတရားမရှိသူများကြားမှ ပေါ်ထွက်လာသလော။ မဟုတ်ပေ။ ၎င်းတို့အားလုံးသည် ယုံကြည်သူများကြားမှ ပေါ်ထွက်လာကြသည်။ ဤလူများသည် အဘယ်ကြောင့် ဖာရိရှဲများဖြစ်လာကြသနည်း။ တစ်ယောက်ယောက်က ၎င်းတို့ကို ဤသို့ဖြစ်အောင် ပြုလုပ်သလော။ သိသိသာသာပင် ထိုသို့မဟုတ်ပေ။ အကြောင်းရင်းမှာ အဘယ်နည်း။ ယင်းမှာ ၎င်းတို့၏ သဘာဝအနှစ်သာရမှာ ဤသို့ပင်ဖြစ်သောကြောင့်ဖြစ်ပြီး ၎င်းတို့ လျှောက်သည့် လမ်းကြောင်းကြောင့်ဖြစ်သည်။ ၎င်းတို့သည် တရားဟောပြီး အသင်းတော်မှ အမြတ်ထုတ်ရန်အတွက် တန်ဆာပလာတစ်ခုအနေဖြင့်သာ ဘုရားသခင်၏ နှုတ်ကပတ်တော်ကို အသုံးပြုကြသည်။ ၎င်းတို့သည် ၎င်းတို့၏ စိတ်နှင့် နှုတ်ကို ဘုရားသခင်၏ နှုတ်ကပတ်တော်ဖြင့် ပြင်ဆင်သည်။ ဝိညာဉ်ရေးဆိုင်ရာ သဘောတရား အတုအယောင်များကို ဟောကြားသည်။ မိမိတို့ကိုယ်ကို သန့်ရှင်းသူအဖြစ် ပြရုပ်တင်သည်။ ထို့နောက် အသင်းတော်မှ အမြတ်ထုတ်ရန် ရည်ရွယ်ချက် အောင်မြင်ရန်အတွက် ဤအရာကို အရင်းအနှီးအဖြစ် အသုံးပြုသည်။ ၎င်းတို့သည် အယူဝါဒများကိုသာ ဟောကြားသည်။ သို့တိုင်အောင် သမ္မာတရားကို မည်သည့်အခါမျှ လက်တွေ့မလုပ်ဆောင်ပေ။ ဘုရားသခင်၏လမ်းကို မည်သည့်အခါမျှ လိုက်လျှောက်ခဲ့ခြင်းမရှိဘဲ နှုတ်ကပတ်တော်များနှင့် အယူဝါဒများကို ဆက်လက်ဟောပြောသောသူတို့သည် မည်သို့သော လူအမျိုးအစား ဖြစ်ကြသနည်း။ ဤသူတို့သည် သူတော်ကောင်း ယောင်ဆောင်သော ဖာရိရှဲများ ဖြစ်ကြပေသည်။ ၎င်တို့၏ နုံချာသည့်၊ ကောင်းသောအပြုအမူနှင့် ကောင်းသောလုပ်ဆောင်မှုဟု ခေါ်ဆိုသောအရာနှင့် ကောင်းသောနည်းလမ်းအနည်းငယ်၊ ၎င်းတို့စွန့်လွှတ်ပြီး အသုံးခံခဲ့သည့် အနည်းငယ်သောအရာတို့သည် မိမိတို့ကိုယ်ပိုင် အလိုဆန္ဒ၏ ဘောင်ခတ်ခြင်းနှင့် ပြရုပ်တင်ခြင်းမှတစ်ဆင့် ပြီးမြောက်ခြင်း ဖြစ်သည်။ ထိုလုပ်ရပ်များသည် လုံးဝ အတုအယောင်ဖြစ်ပြီး အားလုံးက ဟန်ဆောင်မှု ဖြစ်သည်။ ဤလုပ်ရပ်များအားလုံးသည် အယောင်ဆောင်ဖြစ်သည်။ ဤလူတို့၏ စိတ်နှလုံးများတွင် ဘုရားသခင်အတွက် ကြောက်ရွံ့ခြင်းအနည်းငယ်မျှပင် မရှိသကဲ့သို့ ဘုရားသခင်ပေါ် စစ်မှန်သည့်ယုံကြည်ခြင်း တစ်ခုတလေမျှ မရှိပေ။ ထို့အပြင် ၎င်းတို့သည် မယုံကြည်သူများဖြစ်သည်။ လူတို့သည် သမ္မာတရားကို မလိုက်စားလျှင်၊ ဤလမ်းမျိုးကို လျှောက်ကြလိမ့်မည်။ ဖာရိရှဲများဖြစ်လာလိမ့်မည်။ ဤသည်မှာ ကြောက်စရာမကောင်းသလော။ ဖာရိရှဲများစုဝေးသော ဘာသာရေး နေရာသည် ဈေးတစ်ခုဖြစ်လာသည်။ ဘုရားသခင်၏ အမြင်တွင် ယင်းက ဘာသာတရားဖြစ်သည်။ ယင်းသည် ဘုရားသခင်၏ အသင်းတော် မဟုတ်သကဲ့သို့ သူဝတ်ပြုကိုးကွယ်ခြင်း ခံရသည့် နေရာလည်း မဟုတ်ပေ။ ထို့ကြောင့် လူများက သမ္မာတရားကို မလိုက်စားသည့်အခါ ဘုရားသခင်၏ မိန့်မြွက်ချက်များနှင့်ပတ်သက်သည့် စကားလုံးများသက်သက်နှင့် အပယိကမျှသာဖြစ်သော အယူဝါဒများမည်မျှကို ၎င်းတို့ တပ်ဆင်ထားပါစေ ယင်းမှာ အသုံးတည့်မည် မဟုတ်ပေ။ လူအချို့က “ကျွန်ုပ် မည်မျှပြင်ဆင်ပါစေ အသုံးမဝင်ပါ။ ထို့ကြောင့် ကျွန်ုပ်ကိုယ်ကျွန်ုပ် လုံးဝကို ပြင်ဆင်မည် မဟုတ်ပါ”ဟု ဆိုကြသည်။ ၎င်းတို့ မည်သည့်အရာကို ပြောဆိုနေကြသနည်း။ ယင်းသည် အဓိပ္ပာယ်မဲ့သည် မဟုတ်လော။ အဓိပ္ပာယ်မရှိသော စကား ဖြစ်သည်မဟုတ်လော။ ဤစကားများအပေါ် မိတ်သဟာယပြုရာတွင် ငါ၏ ရည်ရွယ်ချက်သည် မည်သည့်အရာနည်း။ သင်တို့ကို ဘုရားနှုတ်ကပတ်တော်များနှင့် မိမိကိုယ်ကို ပြင်ဆင်ခြင်းမှ တားဆီးရန် ဖြစ်သလော။ (မဟုတ်ပါ။) သင်သည် ဘုရားနှုတ်ကပတ်တော်များဖြင့် မိမိကိုယ်ကို ပြင်ဆင်ရမည်ဖြစ်သော်လည်း သင် ရှင်းလင်းနေရမည့် အရေးပါလှသော အရာမှာ သင့်ကိုယ်သင် ပြရုပ်တင်ဖို့ ဘုရားနှုတ်ကပတ်တော်များကို မည်သည့်နည်းဖြင့်မျှ အသုံးမပြုရဟု ဆိုလိုသည်၊ ပြီးလျှင် ယင်းတို့ကို အခြားသူများအား တိုက်ခိုက်ရန် လက်နက်တစ်ခုအဖြစ် အသုံးပြုရန် မဆိုထားနှင့်၊ အသင်းတော်မှ အမြတ်ထုတ်နိုင်ရန် အရင်းအနှီးအဖြစ် အသုံးပြုရန် သင့်ကို မဆိုလိုပေ။ မည်သည့်အရာများသည် ဘုရားနှုတ်ကပတ်တော်များ ဖြစ်သနည်း။ ဘုရားနှုတ်ကပတ်တော်များသည် လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းပေးသည့် သမ္မာတရား၊ လမ်းခရီးနှင့် အသက်ဖြစ်သည်။ သင်သည် ဤနှုတ်ကပတ်တော်များကို အပြည့်အဝ အသုံးပြုကာ လက်တွေ့လုပ်ဆောင်ပါက သမ္မာတရားကို ရရှိလိမ့်မည်။ သမ္မာတရားသည် သင့်အဖို့ အယူဝါဒများ သို့မဟုတ် စကားများသာ ဖြစ်လိမ့်မည်မဟုတ်ဘဲ သင့်အသက်တာ စစ်မှန်မှု ဖြစ်လိမ့်မည်။ သမ္မာတရားကို သင် ရရှိသည်နှင့်တစ်ပြိုင်နက် အသက်ကို ရရှိပြီး ဖြစ်သည်။

လူတို့ စိတ်နှလုံးများ၏ အတွင်းနက်နက် နေရာများကို ဘုရားသခင် စေ့စေ့စပ်စပ် ကြည့်ရှုစစ်ဆေးခြင်းနှင့်ဆိုင်သည့် ငါ ယခုတင် ပြောဆိုခဲ့သော အကြောင်းအရာနှင့်ပတ်သက်၍ ဇာတ်လမ်းတစ်ခုကို ငါ ဝေမျှမည်။ တစ်ရံရောအခါတွင် ချမ်းသာကြွယ်ဝသော လူတစ်ဦးကို လက်ထပ်သည့် မိန်းမလှလေးတစ်ဦး ရှိခဲ့သည်။ ထိုသို့သော လက်ထပ်ထိမ်းမြားခြင်းများအပေါ် လောကကြီးက ပုံမှန်အားဖြင့် မည်သို့ ကြည့်မြင်သနည်း။ လှပသော အမျိုးသမီးသည် ချမ်းသာကြွယ်ဝသောလူ၏ ငွေနောက်လိုက်နေခြင်းဖြစ်ပြီး ချမ်းသာကြွယ်ဝသော လူသည် လှပသော အမျိုးသမီး၏ ရုပ်သွင်အတွက် သူမ၏နောက်သို့ လိုက်နေခြင်း ဖြစ်သည်။ ၎င်းတို့ အသီးသီးသည် မိမိတို့ လိုအပ်သောအရာကို ယူကြပြီး စစ်မှန်သော ချစ်ခြင်းမေတ္တာ မရှိပေ။ ယင်းသည် အပေးအယူဆိုင်ရာ လက်ထပ်ထိမ်းမြားခြင်းတစ်ခု ဖြစ်သည်။ လောက၏ စိတ်ကူးစိတ်သန်းများအရ ဤလှပသော အမျိုးသမီးသည် ဇိမ်ခံစားလျက် အသက်ရှင်ရင်း ငွေဖြုန်းတီးမည်မှာ သေချာပေါက် ဖြစ်သော်လည်း သူမသည် ထိုသို့ မလုပ်ဆောင်ခဲ့ပေ။ သူမသည် အိမ်မှုဝေယျဝစ္စများကို လုပ်ဆောင်ရင်း သာမန် အိမ်ရှင်မတစ်ဦးကဲ့သို့ အသက်ရှင်ခဲ့သည်။ နေ့စဉ်နေ့တိုင်း သူမသည် လုံ့လရှိကာ တာဝန်သိတတ်သည်။ သူမ၏ လင်ယောက်ျားနှင့် သူ၏ မိသားစုအပေါ် ကောင်းသည်မှာ သူမကို အကျင့်သီလကောင်းပြီး ကြင်နာသည်ဟု ခေါ်ဆို၍ရနိုင်ပေသည်။ သို့ရာတွင် ချမ်းသာကြွယ်ဝသော လူသည် သူမကို မည်သို့ ဆက်ဆံသနည်း။ ပထမဆုံး ဤလှပသော အမျိုးသမီးသည် သူနှင့်အတူ အမှန်တကယ် အသက်မရှင်နိုင်မည်ကို သူ စိုးရိမ်ခဲ့ပြီး ၎င်းတို့၏ အိမ်ထောင်ရေး ကြာရှည်မခံမည်ကို စိုးရိမ်ခဲ့သည်။ ထို့ကြောင့် သူ၏ ကြွယ်ဝချမ်းသာမှုများနှင့် အရေးကြီးသည့်အရာများအားလုံးကို သိုဝှက်ထားလေသည်။ သူသည် ထိုအရာအားလုံးကို သူ၏ မိန်းမထိန်းချုပ်မှုအောက်တွင် ထားမည့်အစား သူ၏ နာမည်အောက်တွင်သာ ထားခဲ့သည်။ သို့ရာတွင် လှပသော အမျိုးသမီးသည် ဤအရာတစ်ခုကိုမျှ အရေးမထားခဲ့ပေ။ သူမ၏ ယောက်ျားက သူမကို မည်သို့ ဆက်ဆံသည်ဖြစ်စေ၊ သူမကို မယုံကြည်သည်ဖြစ်စေ၊ သူမကို ငွေကြေးဆိုင်ရာ ကန့်သတ်ထားသည်ဖြစ်စေ မလိုမလားဖြစ်ခြင်း သို့မဟုတ် မကျေနပ်ခြင်းတစ်ခုမျှ သူမ မပြခဲ့ပေ။ ထို့ထက် သူမသည် သာ၍ပင် လုံ့လဝီရိယ ရှိခဲ့သည်။ နှစ်အနည်းငယ်ကြာပြီးနောက် လှပသော အမျိုးသမီးသည် သားသမီးအချို့ ရှိလာခဲ့ပြီး ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦးအနေဖြင့် ယခင်ကကဲ့သို့ သူမ၏ တစ်မိသားစုလုံးကို ဆက်လက်၍ ပြုစုစောင့်ရှောက်ခဲ့သည်။ သူမသည် နာခံမှုရှိသည်၊ နူးညံ့သိမ်မွေ့ပြီး သူ၏ လင်ယောက်ျားကို အလေးထားလေသည်။ နောက်ဆုံး တစ်နေ့တွင် ချမ်းသာကြွယ်ဝသော လူက သူ၏ ဇနီးသည်မှာ သူ စိတ်ကူးခဲ့သည့်အတိုင်း မဟုတ်ဟု ခံစားမိခဲ့သည်။ သူမသည် သူ၏ ချမ်းသာကြွယ်ဝမှုများနောက် လိုက်ခြင်းမရှိသကဲ့သို့ သူ၏ ရုပ်ဝတ္ထု ပစ္စည်းများနောက် လိုက်ခြင်းမရှိ။ သူမသည် သာမန်ဘဝနှင့်ဆိုင်သော အရာများကို ကျော်လွန်၍ မည်သည့် အပိုဆောင်း တောင်းဆိုချက်များမရှိခဲ့သည့်အပြင် မိသားစုကို စီမံခန့်ခွဲနိုင်ရန် သူမ၏ ငယ်ရွယ်မှု၊ သူမ၏ ရုပ်သွင်နှင့် အချိန်တို့ကဲ့သို့သော အရာများစွာကို အသုံးခံခဲ့သည်။ သူမသည် လုံးဝ ညည်းတွားခြင်းမရှိဘဲ မိသားစုအတွက် လုံ့လရှိပြီး တာဝန်သိတတ်ခဲ့သည်။ ချမ်းသာကြွယ်ဝသော လူသည် စိတ်ထိခိုက်ခံစားသွားသည်။ သူ စိတ်ထိခိုက်ခံစားရသည့်နောက်တွင် သူ၏ ပထမဆုံး အတွေးမှာ အဘယ်နည်း။ သူက “အင်း၊ ငါ၏ ဇနီးသည် အလွန် ယုံကြည်စိတ်ချရသော်လည်း သူ့ကို ငါ သံသယထားခဲ့ပြီး သတိထားခဲ့သည်။ သူ့ကို ထိုသို့ ဆက်ဆံခြင်းအတွက် ငါမတရားခဲ့ပါ။ သူသည် ငါ၏ အချစ်စစ်၊ ငါ ယုံကြည်ကိုးစား အထိုက်ဆုံးနှင့် ငါ၏ ယုံကြည်ကိုးစားမှုနှင့် အထိုက်တန်ဆုံးသော လူဖြစ်သောကြောင့် သူ့ကို ငါ၏ ချမ်းသာကြွယ်ဝမှုနှင့် ငါ၏ ပစ္စည်းဥစ္စာများအားလုံးကို စောင့်ရှောက်ရန် ငါပေးသင့်သည်။ သူ့ကို ငါ မယုံကြည်လျှင်၊ သူ့ကို သတိထားနေလျှင် ငါသည် သူ့အပေါ် မတရားရာကျနေခြင်း ဖြစ်သည်။ ထိုသို့သော အပြုအမူသည် ဂုဏ်သိက္ခာမရှိပါ။ သူသည် နှစ်ပေါင်းများစွာ စမ်းသပ်မှုများကို ဖြတ်သန်းနှင့်ပြီးသား ဖြစ်သည်။ ငါသည် သူ့ကို နောက်ထပ် မည်သို့မျှ သံသယထား၍ မဖြစ်ပါ”ဟု တွေးမည် မဟုတ်လော။ အချက်အလက်များကို မြင်ပြီးနောက်တွင် ဤအတွေးဖြစ်ပေါ်ခဲ့သည် မဟုတ်လော။ (ဟုတ်ပါသည်။) ဤအတွေးမျိုးသည် လူသား အကဲဖြတ်ခြင်းမှ လာပေသည်။ အမှုအရာများ သူမထံ ဖြစ်ပျက်သည်နှင့်အမျှ သူမ၏ အပြုအမူကို လေ့လာစောင့်ကြည့်ခြင်းက သူ၏ အကဲဖြတ်ခြင်းကို ဖြစ်ပေါ်စေသည်၊ ယင်းက သူမအပေါ် သူ၏ သတ်မှတ်ချက်ကို ဖြစ်ပေါ်စေခဲ့သည်။ ထို့ကြောင့် ချမ်းသာကြွယ်ဝသော လူသည် အလွန်စိတ်လှုပ်ရှား ထိခိုက်သည့်အခါ သူမအပေါ် သူ၏ လုံးဝ ယုံကြည်ကိုးစားမှုကို ပြသကာ သူမ၏ နှစ်ပေါင်းများစွာ သစ္စာစောင့်သိခြင်းနှင့် သူ၌ သူမ၏ ရင်းနှီးမြှုပ်နှံမှုကို တုံ့ပြန်သည့်အနေဖြင့် သူ၏ ချမ်းသာကြွယ်ဝမှုအားလုံးကို သူ့မိန်းမ၏ နာမည်အောက်တွင် ထားလိုက်သည်။ လူအများစုအတွက် ဤသည်မှာ လူသား အသိစိတ်၊ အကဲဖြတ်ခြင်း၊ ကိုယ်ကျင့်တရားများ၊ လူ့ကျင့်ဝတ်များနှင့် ကိုက်ညီပေသည်။ ဤကိစ္စရပ်သည် အဆုံးသတ်ပြီလော။ (အဆုံးမသတ်သေးပါ။) ဥပဒေကြောင်းအရ လုပ်ထုံးလုပ်နည်းများ ဖြတ်သန်းပြီးနောက်တွင် ချမ်းသာကြွယ်ဝသောလူသည် သူ၏ ကြွယ်ဝမှုများအားလုံးကို သူ့ဇနီးသည်၏ နာမည်အောက်တွင် ထားခဲ့သည်။ တစ်နေ့တွင် ချမ်းသာကြွယ်ဝသောလူသည် ထမင်းစားရန် အိမ်ပြန်လာပြီး တံခါးမကို ဝင်လိုက်သည်နှင့် အခြေအနေ မမှန်သည်ကို သူ ခံစားခဲ့ရသည်။ သူ၏ ဇနီးသည် သူ့ကို မကြိုဆို၊ စကားမပြောသကဲ့သို့ အိမ်က အေးစက်စက်နိုင်နေသည်။ ယခုအချိန်ဆိုလျှင် စားစရာဖြင့် ပြည့်နေတတ်သည့် စားပွဲသည် ယနေ့တွင် အဘယ်ကြောင့် ဘာမျှမရှိဘဲ ဖြစ်နေသနည်း။ သူ နောက်လှည့်ကြည့်လိုက်ပြီး ထမင်းစားပွဲပေါ်တွင် “တာ့တာ” ဟူသော ကြီးမားသည့် စကားလုံးများကို ရေးသားထားသည့် စာတစ်စောင်ကို သူ တွေ့လိုက်ရသည်။

ဇာတ်လမ်းသည် ယခု ပြီးသွားပေပြီ။ သင်တို့အားလုံးသည် ဆိုလိုချက်ကို အနည်းနှင့် အများ နားလည်ကြသည်မှာ သေချာသလောက် ဖြစ်သည်။ ထို့ကြောင့် ဤဇာတ်လမ်းကို ပြောဆိုခြင်းနောက်ကွယ်ရှိ ရည်ရွယ်ချက်မှာ အဘယ်နည်း။ (လူတို့သည် ယုံကြည်ကိုးစား၍ မရသကဲ့သို့ ၎င်းတို့ အလွန် ဟန်ဆောင်ကောင်းလွန်းကြသည်ကို ကျွန်ုပ်တို့ကို သိခွင့်ပေးရန် ဖြစ်ပါသည်။) ချမ်းသာကြွယ်ဝသူသည် အတုအယောင် သွင်ပြင်ဖြင့် လှည့်ဖြားခံခဲ့ရသည်။ ဤမိန်းမလှလေးသည် အလွန်ကောင်းစွာ ဟန်ဆောင်သွားခဲ့သည်။ ထိုနှစ်ကာလများတစ်လျှောက်လုံးတွင် သူမသည် အပြစ်အနာအဆာတစ်ခုမျှ လုံးဝ ထုတ်မပြခဲ့ဘဲ သူမနှင့် နေထိုင်ခဲ့သည့် နှစ်ကာလများတစ်လျှောက်လုံးတွင် ချမ်းသာကြွယ်ဝသူသည် အသေးဆုံး အရိပ်အယောင်မျှကို လုံးဝ မမြင်ခဲ့ပေ။ ဤလှပသော အမျိုးသမီးသည် မည်သည့်လူစားမျိုး ဖြစ်သနည်း။ (သူမသည် မသိမသာဒုက္ခပေးတတ်ပြီး စဉ်းလဲကာ အထူးသဖြင့် ကောက်ကျစ်ပါသည်။) သူမသည် ကနဦးအစကတည်းက ဤကြံရွယ်ချက်ရှိသလော သို့မဟုတ် ကြွယ်ဝချမ်းသာမှုအားလုံးကို ရရှိခဲ့ပြီးသည့်နောက် အဆုံးတွင်သာ ဤအရာကို လုပ်ဆောင်ရန် ကြံရွယ်ခဲ့သလော။ (အစကတည်းက ရှိခဲ့ပါသည်။) ချမ်းသာကြွယ်ဝသူကို လက်ထပ်ခဲ့ချိန်တွင် သူမ၏ မူလရည်ရွယ်ချက်များမှာ အဘယ်နည်း။ ထိုရည်ရွယ်ချက်များကို သူမ ထင်ရှားစေခဲ့သလော။ (မထင်ရှားစေခဲ့ပါ။ သူမ ကွယ်ဝှက်ခဲ့ပါသည်။) သို့ဆိုလျှင် အပေါ်ယံတွင် မည်သည့်အရာကို သူမ ပေါ်လွင်စေပါသနည်း။ (အတုအယောင် သွင်ပြင်တစ်ခုဖြစ်ပါသည်။) လုံးဝ အတုအယောင် သွင်ပြင်တစ်ခု ဖြစ်သည်။ ဤအတုအယောင် သွင်ပြင်၏ နောက်ကွယ်ရှိ ယင်း၏ အနက်ရှိုင်းဆုံးသော နေရာတွင် မည်သည့်အရာရှိသနည်း။ (သူမသည် ကြွယ်ဝမှုနှင့် အကျိုးအမြတ်ကို ရရှိချင်ခဲ့ပါသည်။) သူမသည် ချမ်းသာကြွယ်ဝသောလူကို စစ်မှန်ရိုးသားစွာ လက်မထပ်ခဲ့ပေ။ သူ၏ ကြွယ်ဝမှုများကိုသာ သူမ လိုချင်ခဲ့ပေသည်။ ဆယ်နှစ် သို့မဟုတ် အနှစ်နှစ်ဆယ်ကြာသည်ဖြစ်စေ၊ သူ့ထံမှ ကြွယ်ဝမှုများအပေါ် လိမ်ညာရယူနိုင်သရွေ့ သူ့ကို လက်ထပ်ရန် လိုအပ်သည်ဖြစ်စေ၊ သူမ၏ ငယ်ရွယ်မှုနှင့် အလုပ်ကြိုးစားသော နှစ်ကာလများအားလုံးကို အသုံးပြုရန် လိုအပ်သည်ဖြစ်စေ သူမအဖို့ ကိစ္စမရှိပေ။ ယင်းမှာ သူမ စိတ်နှလုံး၏ အနက်ရှိုင်းဆုံးသော အတွေးဖြစ်သည်။ ဤအတွေးအတွက် သူမ လုပ်ဆောင်ခဲ့သည့် အရာများသည် မည်သည့် စရိုက်လက္ခဏာနှင့် သက်ဆိုင်သနည်း။ (ဟန်ဆောင်ခြင်းနှင့် လှည့်ဖြားခြင်း ဖြစ်ပါသည်။) သူမ လုပ်ခဲ့သည့်အရာများသည် လူတို့အဖို့ အောက်မေ့သတိရထိုက်သလော သို့မဟုတ် စက်ဆုပ်ဖွယ်ကောင်းသလော။ (စက်ဆုပ်ဖွယ်ကောင်းပါသည်။) ထိုအရာသည် ကောင်းသလော သို့မဟုတ် ဆိုးယုတ်သလော။ (ဆိုးယုတ်ပါသည်။) ဆိုးယုတ်ခြင်းသာ ဖြစ်၏။ သူမ၏ လုပ်ရပ်များအားလုံးနှင့် သူမ ပေးဆပ်ခဲ့သည့် အပြင်ပန်း အဖိုးအခများအားလုံးကို မည်သည့် အခြေခံအကြောင်းရင်းအပေါ်တွင် ဆိုးယုတ်မှုအဖြစ် သတ်မှတ်ပါသနည်း။ ဤကောက်ချက်သည် မည်သည့်နေရာမှ လာသနည်း။ (သူမ လုပ်ရပ်များ၏ ကြံရွယ်ချက်များနှင့် စမှတ်တို့အပေါ် အခြေခံပါသည်။) သို့ဆိုလျှင် ဤဇာတ်လမ်းမှ မည်သည့်အရာကို သင်တို့ သိနားလည်ကြသနည်း။ (လူတို့သည် အပြင်ပန်း သွင်ပြင်ကို ကြည့်ကြသော်လည်း ဘုရားသခင်က လူတို့၏ အနှစ်သာရကို ကြည့်ပါသည်။) ယင်းမှာ သေချာပေသည်။ လူတို့သည် အဘယ်ကြောင့် အပြင်ပန်း သွင်ပြင်ကို ကြည့်ကြသနည်း။ လူတို့သည် အခြားသူများ၏ ကြံရွယ်ချက်များနှင့် အရင်းခံအကြောင်းများကို ၎င်းတို့၏ စကားများနှင့် လုပ်ရပ်များမှ ရှာတွေ့နိုင်သလော။ ယင်းတို့အား မည်သို့ ပိုင်းခြားသိမြင်ရမည်ကို သင်တို့ သိကြသလော။ (သိသာသည့်၊ အပေါ်ယံအဆင့်ရှိသော အရာများကို ကျွန်ုပ်တို့ မြင်နိုင်ကြပါသည်။) သင်တို့သည် အချို့သော အပြင်ပန်း သရုပ်သကန်များကို မြင်နိုင်သော်လည်း သမ္မာတရားကို သင်တို့ နားလည်ကာ သမ္မာတရား စစ်မှန်မှုအချို့ကို ပိုင်ဆိုင်သည့်အခါ လူတို့၏ အနှစ်သာရကို အနည်းငယ် သာ၍ ရှင်းလင်းစွာ မြင်နိုင်လိမ့်မည် မဟုတ်လော။ (ဟုတ်ပါသည်။) ဘုရားသခင်သည် အဘယ်ကြောင့် လူတို့၏ စိတ်နှလုံးကို အလွန်ရှင်းလင်းစွာ မြင်နိုင်သနည်း။ အဘယ်ကြောင့်ဆိုသော် ဘုရားသခင်သည် သမ္မာတရား ဖြစ်သောကြောင့်၊ သူသည် အနန္တတန်ခိုးရှင်ဖြစ်ပြီး လူတို့စိတ်နှလုံးများ၏ အတွင်းကျကျနေရာများကို စေ့စေ့စပ်စပ် ကြည့်ရှုစစ်ဆေးသောကြောင့် ဖြစ်၏။ လူတို့သည် ဘုရားသခင် လုပ်ဆာင်သကဲ့သို့ အခြားသူများကို အကဲဖြတ်နိုင်သည့် မှန်ကန်သော အကဲဖြတ်ခြင်း စံနှုန်းတစ်ခု ရှိကြသည်ဟု သင်တို့ ထင်ကြသလော။ (မရှိကြပါ၊ အဘယ်ကြောင့်ဆိုသော် လူသားများ အားလုံးသည် တစ်မျိုးတစ်စားတည်းဖြစ်ပြီး ဘုရားသခင်သည် ဖန်ဆင်းရှင် ဖြစ်သောကြောင့် ဖြစ်ပါသည်။) လူသားများသည် တစ်မျိုးတစ်စားတည်းသာ ဖြစ်သောကြောင့် လူသားများကြားတွင် ခြားနားချက်များ ရှိသလော။ သမ္မာတရား ရှိသော တစ်စုံတစ်ဦးနှင့် မရှိသော တစ်စုံတစ်ဦးကြား ခြားနားချက်တစ်ခု ရှိသလော။ ဘုရားသခင်ကို သိသော တစ်စုံတစ်ဦးနှင့် မသိသော တစ်စုံတစ်ဦးကြား ခြားနားချက်တစ်ခု ရှိသလော။ ဘုရားသခင်ကို ကြောက်ရွံ့သော တစ်စုံတစ်ဦးနှင့် မကြောက်ရွံ့သော တစ်စုံတစ်ဦးကြား ခြားနားချက်တစ်ခု ရှိသလော။ (ရှိပါသည်။) မည်သည့် လူစားမျိုးသည် အခြားလူ၏ အနှစ်သာရကို ရိပ်စားမိနိုင်သနည်း။ (ဘုရားသခင်ကို သိပြီး သူ့ကို ကြောက်ရွံ့သော တစ်စုံတစ်ဦး ဖြစ်သည်။) နောက်ဆုံး စိစစ်မှုအနေဖြင့် လူတစ်ဦးသည် အခြားလူတစ်ဦး၏ အနှစ်သာရကို မည်သို့ ရိပ်စားမိနိုင်သနည်း။ လူသားများနှင့် စပ်လျဉ်း၍ သမ္မာတရားကို ၎င်းတို့ နားလည်ပြီး သမ္မာတရားစစ်မှန်မှု ရှိကြသည့်အခါတွင်သာ ထိုအရာကို ၎င်းတို့ ပိုင်းခြားသိမြင်နိုင်ပေသည်။ ထို့နောက် ဘုရားသခင်နှင့် စပ်လျဉ်း၍မူ ဘုရားသခင်သည် လူတို့၏ အနှစ်သာရကို အဘယ်ကြောင့် ရိပ်စားမိနိုင်သနည်း။ ဤကိစ္စရပ်ကို သင် မည်သို့ ရှင်းပြသနည်း။ ဘုရားသခင်သည် လူများ၊ ဖြစ်ရပ်များနှင့် အမှုအရာများအားလုံးကို အကဲဖြတ်ရန် စံနှုန်းဖြစ်ကြောင်း၊ သူသည် အပြုသဘောဆောင်သောအရာနှင့် အပျက်သဘောဆောင်သောအရာ အားလုံးကို အကဲဖြတ်ရန် စံဖြစ်ကြောင်း ပြောဆို၍ရနိုင်သလော။ (ရနိုင်ပါသည်။) ဤစကားများ၏ လက်တွေ့ကျသော အရိပ်လက္ခဏာများမှာ အဘယ်နည်း။ လူတစ်ဦး၏ အပြင်ပိုင်း အပြုအမူသည် ကောင်းမွန်ပြီး စုံလင်ကောင်းစုံလင်နိုင်သော်လည်း သင်သည် သမ္မာတရား စစ်မှန်မှုရှိပါက သမ္မာတရားကို ၎င်းတို့ လက်တွေ့လုပ်ဆောင်ခြင်း ရှိမရှိဆိုသည်ကို ပိုင်းခြားသိမြင်နိုင်သည်။ သို့ရာတွင် သင်သည် သမ္မာတရား စစ်မှန်မှုမရှိပါက စုံလင်သော ကျင့်ကြံပြုမူခြင်း ရှိသည့်၊ မိမိတို့၏ အပြင်ပန်း သွင်ပြင်ကို ဟန်ဆောင်ကောင်းလွန်းလှသည့် လူတစ်ဦး၊ ဟာကွက်မရှိသည့် ဟန်ဆောင်မှုတစ်ခုကို မြင်သည့်အခါ သမ္မာတရားကို ၎င်းတို့ လက်တွေ့လုပ်ဆောင်ခြင်း ရှိမရှိဆိုသည်ကို သင် သိမြင်နိုင်လိမ့်မည်လော။ ၎င်းတို့ကို မည်သို့ ပိုင်းခြားသိမြင်ရမည်ကို သင် သိလိမ့်မည် မဟုတ်။ သမ္မာတရားစစ်မှန်မှု မရှိဘဲနှင့် သင်သည် အခြားသူများကို အကဲဖြတ်ရန် စံနှုန်းတစ်ခု ရှိလိမ့်မည် မဟုတ်သကဲ့သို့ ၎င်းတို့ကို မည်သို့ အကဲဖြတ်ရမည်ကို သိလိမ့်မည် မဟုတ်ပေ။ ကောင်းမွန်သည့် အပြင်ပိုင်း အပြုအမူရှိသည့်သူ၊ ဖော်ရွေစွာ စကားပြောသည့်သူ၊ အလွန် ဆင်းရဲဒုက္ခခံပြီး များစွာ အသုံးခံသည့်သူ၊ မည်သည့် ပြဿနာကိုမျှ အပြင်ပန်းအားဖြင့် ထုတ်ဖော်မပြသကဲ့သို့ မည်သည့်အပြစ်မျှ ပြောစရာ မရှိသည့်သူ တစ်စုံတစ်ဦးကို သင် မြင်ပါက ၎င်းတို့အနေဖြင့် လူကောင်းတစ်ဦး သို့မဟုတ် မကောင်းသည့် လူတစ်ဦး ဟုတ်မဟုတ်၊ သမ္မာတရားကို ၎င်းတို့ ချစ်ခြင်း ရှိမရှိ သို့မဟုတ် ထိုသမ္မာတရားကို အလွန်အမင်း မနှစ်မြို့ခြင်း ရှိမရှိဆိုသည်ကို သင် မည်သို့ အကဲဖြတ်သနည်း။ ဤအရာကို သင် မည်သို့ ပိုင်းခြားသိမြင်သနည်း။ သင်၏ အကဲဖြတ်မှုအတွက် စံနှုန်းတစ်ခု မရှိပါက ၎င်းတို့၏ အပြင်ပိုင်း အပြုအမူနှင့် လုပ်ရပ်များအားဖြင့် သင်သည် အလွယ်တကူ ကြောင်းကျိုးမမြင် ဖြစ်လိမ့်မည်။ သင်သည် ကြောင်းကျိုးမမြင်ဖြစ်ကာ ၎င်းတို့၏ လှည့်ဖြားခြင်းခံရပါက ၎င်းတို့က ကောင်းခြင်း၊ ဆိုးခြင်း ရှိမရှိ၊ ကြင်နာတတ်ခြင်း သို့မဟုတ် ဆိုးယုတ်ခြင်း ရှိမရှိဆိုသည်ကို သင် ပိုင်းခြားသိမြင်နိုင်လိမ့်မည်လော။ ပိုင်းခြားသိမြင်နိုင်လိမ့်မည် မဟုတ်။ လူအချို့က “သမ္မာတရားကို နားလည်နိုင်သော လူတို့သည် အခြားသူများ၏ စိတ်နှလုံးများကို ဘုရားသခင်ကဲ့သို့ အလားတူ စေ့စေစပ်စပ် ကြည့်ရှုစစ်ဆေးနိုင်ကြသလော”ဟု ဆိုကြသည်။ လူသားများသည် ဤအစွမ်းမရှိကြချေ။ ၎င်းတို့အနေဖြင့် သမ္မာတရားအပေါ် သာ၍ နက်ရှိုင်းသည့် သိနားလည်မှုရှိလျှင်ပင် ယင်းမှာ သမ္မာတရား၏ စစ်မှန်မှုကို ၎င်းတို့ ပိုင်ဆိုင်သည်ဟု မဆိုလိုပေ။ သို့ရာတွင် လူတစ်ဦးသည် သမ္မာတရားကို နားလည်ပါက အခြားတစ်စုံတစ်ဦးသည် လူကောင်းတစ်ဦး သို့မဟုတ် လူဆိုးတစ်ဦး ဟုတ်မဟုတ်၊ အခြားတစ်စုံတစ်ဦးသည် သမ္မာတရားကို ချစ်ခြင်းရှိမရှိ၊ ရိုးသားခြင်း သို့မဟုတ် လှည့်ဖြားတတ်ခြင်း ရှိမရှိ၊ ဘုရားသခင်ကို ကြောက်ရွံ့ခြင်း သို့မဟုတ် ဘုရားသခင်ကို ပုန်ကန်တတ်ကာ မလိုလားခြင်း ရှိမရှိနှင့် ၎င်းတို့သည် ရိုးသားစစ်မှန်စွာ ဘုရားသခင်နောက်လိုက်ခြင်း သို့မဟုတ် သူတော်ကောင်းယောင်ဆောင်သူတစ်ဦး ဖြစ်ခြင်း ရှိမရှိဆိုသည်တို့ကို ပိုင်းခြားသိမြင်နိုင်ပေသည်။ ဤအရာအားလုံးကို သင် ပိုင်းခြားသိမြင်နိုင်လိမ့်မည်။ နောက်ဆုံး စိစစ်ချက်အနေဖြင့် အရေးအကြီးဆုံးမှာ အဘယ်နည်း။ (သမ္မာတရားစစ်မှန်မှုရှိခြင်း ဖြစ်ပါသည်။) သမ္မာတရားစစ်မှန်မှု မရှိသောလူတို့သည် မည်သည့်အရာကိုမျှ လုံးလုံးလျားလျား နားမလည်နိုင်ပေ။ ၎င်းတို့သည် အမြဲ မိုက်မဲစွာ ပြုမူကြပြီး ဘုရားသခင်နှင့် ကွဲလွဲပြီး ဘုရားသခင်ကို အတိုက်အခံလုပ်သည့် နည်းလမ်းများဖြင့် ပြုမူဆောင်ရွက်ကြလေသည်။ ထိုသို့သော လူများသည် သနားစဖွယ်ဖြစ်၏။ ဤအရာက လူတစ်ဦးသည် သမ္မာတရားကို ရရှိနိုင်ပြီး သမ္မာတရားစစ်မှန်မှုထဲသို့ ဝင်ရောက်နိုင်ခြင်း ရှိမရှိ၏ အရေးပါမှုကို ခြုံငုံပေသည်။ လူတို့သည် မိမိတို့ကိုယ်တိုင်က သမ္မာတရားကို နားမလည်သည့်အချိန်တွင် အခြားသူများကို မည်သို့ မြင်ကြသနည်း။ ၎င်းတို့သည် မိမိတို့၏ ကိုယ်ပိုင် အယူအဆများနှင့် စိတ်ကူးများဖြင့်သာ အခြားသူများကို ကြည့်ရှုနိုင်ကြသည်။ အခြားလူကို ၎င်းတို့ အကဲဖြတ်ကာ အမျိုးအစားခွဲခြားသည့်အခါ ထိုလူများ၏ အစွမ်းအစနှင့် အသိပညာကိုသာ ကြည့်ကြသည်။ ထိုလူများ၏ အပြင်ပိုင်း ကျင့်ကြံပြုမူခြင်းသည် လူ့ကျင့်ဝတ်နှင့် ကိုက်ညီခြင်း ရှိမရှိ၊ ရိုးရာယဉ်ကျေးမှုနှင့်လည်းကောင်း၊ လူသားတို့၏ ကိုယ်ကျင့်တရား အပြုအမူနှင့်လည်းကောင်း ကိုက်ညီခြင်း ရှိမရှိနှင့် ထိုလူများ၏ လုပ်ရပ်များသည် အခြားသူများအား အကျိုးပြုခြင်း ရှိမရှိဆိုသည်တို့ကိုသာ ၎င်းတို့ ကြည့်ကြသည်။ လူတစ်ဦး၏ စကားများနှင့် လုပ်ဆောင်ချက်များသည် အခြေခံအားဖြင့် ယုတ္တိတန်ကြောင်း၊ ထိုလူသည် လူ့ကျင့်ဝတ်များနှင့်လည်းကောင်း၊ ကိုယ်ကျင့်တရား အပြုအမူနှင့်လည်းကောင်း သက်ဆိုင်သော လူသား အယူအဆများနှင့် လုံးဝ ကိုက်ညီကြောင်းနှင့် လူတိုင်း၏ အကြိုက်များနှင့် ကိုက်ညီကြောင်း မြင်နိုင်ပါက ထိုလူကို လူကောင်းအဖြစ် ၎င်းတို့ အမျိုးအစား သတ်မှတ်ကြလိမ့်မည်။ သို့ရာတွင် ဘုရားသခင်သည် လူတို့ကို မည်သို့ အမျိုးအစားသတ်မှတ်သနည်း။ လူတို့ ကောက်ချက်များချရန် အသုံးပြုသည့် ဤနည်းစနစ်များနှင့် ၎င်းတို့၏ စမှတ်များအားလုံးသည် လူတစ်ဦး၏ အနှစ်သာရကို ဘုရားသခင် သတ်မှတ်သည့် စံနှုန်းများ ဖြစ်သလော။ (မဟုတ်ပါ။) ဘုရားသခင်သည် မည်သည့်အရာအပေါ် သူ၏ စိစစ်သတ်မှတ်ခြင်းကို အခြေခံသနည်း။ ဘုရားသခင်သည် လူတစ်ဦး၏ သဘာဝအနှစ်သာရနှင့်သက်ဆိုင်သော၊ သူ၏ စိစစ်သတ်မှတ်ခြင်းကို ၎င်းတို့ စိတ်နှလုံးထဲရှိ အတွေးများနှင့် စိတ်ကူးများအပေါ်၊ ပြီးလျှင် ၎င်းတို့၏ ကြံရွယ်ချက်များနှင့် ရည်မှန်းချက်များဖြစ်သည့် ၎င်းတို့၏ စကားများနှင့် လုပ်ဆောင်ချက်များအတွက် အကြောင်းရင်းအပေါ် အခြေခံပေသည်။ ဘုရားသခင်သည် လူတို့စိတ်နှလုံးများ၏ အတွင်းကျကျနေရာများကို စေ့စေ့စပ်စပ် ကြည့်ရှုစစ်ဆေးသည့်သူတစ်ဦးဖြစ်သည်ဟု ပြောရခြင်းသည် ဤတကယ့်အကြောင်းရင်းကြောင့် ဖြစ်ပေသည်။ လူသားတစ်ဦးသည် အခြားလူတို့၏ စိတ်နှလုံး အတွင်းကျကျနေရာများကို စေ့စေ့စပ်စပ် ကြည့်ရှုစစ်ဆေးနိုင်သလော။ (မစစ်ဆေးနိုင်ပါ။) လူတို့သည် အခြားသူများ၏ အပြင်ပိုင်း သရုပ်သကန်များနှင့် ၎င်းတို့ ထုတ်ဖော်ပြသည့် ရည်ရွယ်ချက်များကိုသာ ၎င်းတို့၏ စကားမှတစ်ဆင့်ဖြစ်စေ၊ အတိအလင်း ဖော်ပြမထားသော ဆိုလိုချက်ကို သုံးသပ်ဖော်ထုတ်ခြင်းမှတစ်ဆင့်ဖြစ်စေ မြင်နိုင်ပေသည်။ အမျှော်လင့်နိုင်ဆုံးအနေဖြင့် လူတို့သည် ဤအရာများကိုသာ မြင်နိုင်သောကြောင့် အခြားသူများ၏ အပြုအမူအပေါ် ၎င်းတို့၏ စိစစ်သတ်မှတ်ချက်ကို ၎င်းတို့ မြင်ပြီး ကြားသည့်အရာပေါ်တွင်သာ အခြေခံနိုင်ကြလေသည်။ အခြားတစ်ဖက်တွင် ဘုရားသခင်သည် လူတို့ကို စိစစ်သတ်မှတ်သည့်အခါ ၎င်းတို့၏ လုပ်ရပ်များ၊ ၎င်းတို့ ဦးတည်သည့် လမ်းကြောင်း၊ သို့မဟုတ် သီးသန့် လုပ်ရပ်တစ်ခု၏ အရည်အသွေးကို မကြည့်ပေ။ ၎င်းတို့၏ အစစ်မှန်ဆုံးသော အတွေးများ၊ ၎င်းတို့ပြုမူဆောင်ရွက်သည်နှင့်အမျှ ၎င်းတို့၏ ကြံရွယ်ချက်များနှင့် ရည်မှန်းချက်များက အမှန်တကယ် မည်သည့်အရာဖြစ်သည်၊ ၎င်းတို့၏ သဘာဝအနှစ်သာရက မည်သည့်အရာကို ဖြစ်ပေါ်စေပြီးထိုအရာများက ၎င်းတို့အား မည်သည့် လမ်းကို လျှောက်ရန် လှုံ့ဆော်သည်ဆိုသည်တို့ကို ဘုရားသခင် မြင်ချင်သည်။ ဤသည်တို့မှာ ဘုရားသခင် ကြည့်သည့်အရာများ ဖြစ်သည်။ ထို့ကြောင့် သင်တို့ကို ငါ မေး၏၊ ဘုရားသခင်သည် လူတို့စိတ်နှလုံးများ၏ အတွင်းကျကျနေရာများကို စေ့စေ့စပ်စပ် ကြည့်ရှုစစ်ဆေးသည်ဟူသည်၌ “လူတို့၏ အတွင်းကျကျနေရာများ”သည် မည်သည့်အရာကို ရည်ညွှန်းသနည်း။ ရိုးရှင်းစွာ ပြောရလျှင် လူတို့စိတ်နှလုံးများ၏ အစစ်မှန်ဆုံးသော အတွေးများ ဖြစ်သည်။ ထို့ကြောင့် ဘုရားသခင်၏ မျက်မှောက်တွင် သင်သည် မိမိကိုယ်ကို မည်မျှ ဟန်ဆောင်သည်ဖြစ်စေ၊ သင့်ကိုယ်သင် မည်သို့ ဖုံးကွယ်သည်ဖြစ်စေ၊ သို့မဟုတ် သင့်ကိုယ်သင့်အတွက် မည်သည့်အရာကို လုပ်ကြံဖန်တီးသည်ဖြစ်စေ သင်၏ အစစ်မှန်ဆုံး အတွေးများနှင့် သင်၏ အနက်ရှိုင်းဆုံး၊ အတွင်းကျကျ အစိတ်အပိုင်းများတွင် ကွယ်ဝှက်ထားသည့် အရာများအားလုံးအပေါ် ဘုရားသခင်က ရှင်းရှင်းလင်းလင်း နားလည်သဘောပေါက်လေသည်။ မိမိ၏ကွယ်ဝှက်ထားသည့် စိတ်အတွင်း၌ဖြစ်သောအရာများက ဘုရားသခင်၏ စိစစ်မှုကို လွတ်မြောက်နိုင်သည့်သူ မည်သူမျှ မရှိပေ။ ငါ ပြောနေသည့်အရာကို သင် နားလည်သလော။ ဘဝနှင့် အပြုအမူ ဆယ်စုနှစ်ချီဖြင့် ထိုလှပသည့် အမျိုးသမီးသည် သူနှင့် အနီးဆုံးသောလူကို လှည့်ဖြားခဲ့သည်။ သင်တို့ထံ အလားတူအရာ ဖြစ်ပျက်ခဲ့လျှင် သင်တို့သည်လည်း လှည့်ဖြားခံရမည် မဟုတ်လော။ (လှည့်ဖြားခံရကြပါမည်။) သို့ဆိုလျှင် သူမသည် သူမ၏ လင်ယောက်ျားကိုသာမက သင်တို့နှင့် အခြားလူတိုင်းကိုလည်း လှည့်ဖြားသည်ဟု သင်တို့ ဆိုနိုင်သည် မဟုတ်လော။ (ဟုတ်ပါသည်။) သူမသည် သူမစိတ်နှလုံး၏ အစစ်မှန်ဆုံးသော အတွေးများကို အခြားမည်သူ့ကိုမျှ ထုတ်မပြောခဲ့ပေ။ မည်သူကိုမျှ သူမ မပြောပြခဲ့ပေ။ ထို့အပြင် သူမ၏ ဟန်ဆောင်မှုသည် အကွက်စေ့ပြီး ထိုအရာကို မည်သူမျှ မသိခဲ့ကြချေ။ သို့သော်ငြားလည်း တစ်ခုသောအရာကို သူမ လျစ်လျူရှုမိခဲ့သည်။ ဘုရားသခင်သည် လူတို့ လုပ်ဆောင်သမျှတိုင်းကို စောင့်ကြည့်နေခြင်း ဖြစ်သည်။ အခြားလူတိုင်းကို သူမ လှည့်ဖြားကောင်း လှည့်ဖြားပြီးနိုင်သော်လည်း ဘုရားသခင်ကို မလှည့်ဖြားနိုင်ခဲ့ပေ။ ချမ်းသာကြွယ်ဝသောလူသည် အပြင်ပန်းတွင် လိမ္မာပါးနပ်ပုံရသော်လည်း၊ သူသည် ငွေများစွာကို ရှာနိုင်ခဲ့သော်လည်း အမျိုးသမီးတစ်ဦး၏ သားကောင်ဖြစ်သွားခဲ့သည်။ ယင်းမှာ သူ့ဘက်မှ ခဏတာဖြစ်သော သတိမမူမိခြင်းလော။ (မဟုတ်ပါ။) သို့ဆိုလျှင် မည်သည့်အရာက ထိုအရာကို ဖြစ်စေခဲ့သနည်း။ သူသည် သူမကို မရိပ်စားမိနိုင်ခဲ့သောကြောင့် ဖြစ်သည်။ ဤဇာတ်လမ်းနှင့်ပတ်သက်၍ မည်သည့်အမှန်တရားများကို သင်တို့အား ငါ ပြောပြနေသနည်း။ သင်တို့အနေဖြင့် ဘုရားသခင်ကို ယုံကြည်သည်နှင့်အမျှ မှန်ကန်သည့် လမ်းကြောင်း လျှောက်ကာ ပြုမူနေထိုင်ရမည်ဖြစ်ပြီး ဉာဏ်များပြီး ဆိုးယုတ်သည့် နည်းလမ်းများတွင် ပါဝင်ပတ်သက်ခြင်း မပြုရဟု ငါ သင်တို့ကို ပြောနေခြင်းဖြစ်သည်။ ဉာဏ်များပြီး ဆိုးယုတ်သည့် လမ်းကြောင်းများမှာ အဘယ်နည်း။ ဘုရားသခင်ကို ယုံကြည်သူများသည် မိမိတို့ကိုယ်ပိုင် ဖောက်ပြန်ပျက်စီးခြင်း၊ ၎င်းတို့၏ အပြစ်အနာအဆာများနှင့် ပြစ်ချက်များ၊ ပြီးလျှင် မိမိတို့ကိုယ်ပိုင် ညံ့ဖျင်းသည့် အစွမ်းအစကဲ့သို့သော ပြဿနာများကို ဖုံးဖိရန် သေးငယ်သည့် အကြံအစည်များ၊ လှည့်ဖြားပြီး ကောက်ကျစ်သည့် အကွက်များနှင့် လှည့်ကွက်များ လုပ်ဆောင်ခြင်းအပေါ် အမြဲ မှီခိုချင်ကြသည်။ ၎င်းတို့သည် ကိစ္စရပ်များကို သိပ်ဆိုးခြင်းမရှိဟု ၎င်းတို့ တွေးထင်သည့် စာတန်ဆန်သော အတွေးအခေါ်များအတိုင်း အမြဲ ကိုင်တွယ်ဖြေရှင်းကြသည်။ အပေါ်ယံအဆင့် ကိစ္စများတွင် ၎င်းတို့သည် ဘုရားသခင်နှင့် မိမိတို့၏ ခေါင်းဆောင်များကို မျက်နှာလုပ်သော်လည်း သမ္မာတရားကို လက်တွေ့လုပ်ဆောင်ခြင်း မရှိကြသကဲ့သို့ စည်းမျဉ်းများအတိုင်း မပြုမူကြချေ။ ၎င်းတို့သည် “လတ်တလောတွင် ငါ၏ စွမ်းဆောင်ရည် မည်သို့ ဖြစ်သနည်း။ လူတိုင်းက ငါ့ကို အားပေးကြပါသလား။ ငါ လုပ်ဆောင်ပြီးသမျှ ကောင်းသည့်အရာများကို ဘုရားသခင် သိပါသလား။ သူ သိရှိပါက ငါ့ကို ချီးမွမ်းလိမ့်မည်လား။ ဘုရားသခင်၏ စိတ်နှလုံးတွင် ငါ၏ နေရာသည် မည်သည့်အရာ ဖြစ်သနည်း။ ငါ အရေးကြီးပါသလား”ဟု အမြဲတွေးဆလျက် အခြားသူများ၏ စကားများနှင့် အမူအရာများကို သေချာစွာ ချိန်ဆကြသည်။ သွယ်ဝိုက်ဆိုလိုသည့်အရာမှာ ဘုရားသခင်ကို ယုံကြည်သည့် တစ်စုံတစ်ဦးအနေဖြင့် ၎င်းတို့သည် ကောင်းချီးမင်္ဂလာများ ရလိမ့်မည်လော၊ သို့မဟုတ် ဖယ်ရှားရှင်းလင်းခြင်း ခံရလိမ့်မည်လော။ ဤကိစ္စရပ်များကို အမြဲ တွေးဆခြင်းသည် ဉာဏ်များကာ ဆိုးယုတ်သည့် နည်းလမ်းတစ်ခု မဟုတ်လော။ ဤသည်မှာ ဧကန်အမှန် ဉာဏ်များပြီး ဆိုးယုတ်သော နည်းလမ်းတစ်ခု ဖြစ်သည်၊ မှန်ကန်သည့် နည်းလမ်း မဟုတ်ပေ။ သို့ဖြစ်၍ မှန်ကန်သည့် နည်းလမ်းမှာ အဘယ်နည်း။ (သမ္မာတရားနှင့် စိတ်သဘောထား ပြောင်းလဲခြင်းကို လိုက်စားရန် ဖြစ်ပါသည်။) မှန်ပေ၏။ ဘုရားသခင်ကို ယုံကြည်သူများအတွက် တစ်ခုတည်းသော မှန်ကန်သည့် နည်းလမ်းမှာ၊ သမ္မာတရား လိုက်စားရန်၊ သမ္မာတရားကို ရရှိပြီး စိတ်သဘောထား ပြောင်းလဲခြင်းတစ်ခုကို စွမ်းဆောင်ရရှိရန် ဖြစ်သည်။ ကယ်တင်ခြင်းရရှိရန် လူတို့ကို ဘုရားသခင် ဦးဆောင်သည့် လမ်းခရီးသည်သာ စစ်မှန်သည့် လမ်းခရီး၊ မှန်ကန်သည့် လမ်းခရီး ဖြစ်သည်။

လူတို့ စိတ်နှလုံးများ၏ အတွင်းနက်နက် နေရာများကို ဘုရားသခင် စေ့စေ့စပ်စပ် ကြည့်ရှုစစ်ဆေး၏။ သူသည် လူတို့စိတ်နှလုံးများ၏ အနက်ရှိုင်းဆုံးသော အစိတ်အပိုင်းများ၊ ၎င်းတို့၏ အစစ်မှန်ဆုံးသော အတွေးများကို မြင်နိုင်သည်။ ဘုရားသခင်က “လူတို့သည် လောက်ကောင်များ ဖြစ်ကြသည်”ဟု ပြောသည့်အခါ မည်သည့် အခြေခံအကြောင်းရင်းအပေါ် ပြောဆိုသနည်း။ (လူသား၏ သဘာဝအနှစ်သာရအပေါ် အခြေခံပါသည်။) ဘုရားသခင် ပြောဆိုပြီး မြင်သည့် “လောက်ကောင်များ”၏ အနှစ်သာရ၊ အခြေအနေနှင့် သရုပ်သကန်များကို သင်တို့ စိတ်ဖြာလေ့လာဆွေးနွေးဖူးကြပြီလော။ လူ့အနှစ်သာရ၏ မည်သည့် အရိပ်လက္ခဏာများက ဘုရားသခင်အား ဤအရာကို ၎င်းတို့ထံ ပြောဆိုစေသနည်း။ လူတို့သည် လောက်ကောင်များ ဖြစ်သည်ဟု အဘယ်ကြောင့် ဘုရားသခင် ပြောဆိုသနည်း။ ဘုရားသခင်၏ အမြင်တွင် ဖောက်ပြန်ပျက်စီးသော လူသားမျိုးနွယ်သည် သိသာထင်ရှားစွာပင် သူ၏ ဖန်ဆင်းခြင်း ဖြစ်သည်။ သို့သော် လူသားများသည် ဖန်ဆင်းခံများ ဖြည့်ဆည်းသင့်သည့် ဝတ္တရားများနှင့် တာဝန်ကို ကောင်းမွန်စွာ ဖြည့်ဆည်းကြသလော။ လူများစွာတို့သည် မိမိတို့၏ တာဝန်ကို ထမ်းဆောင်ကြသော်လည်း ထိုတာဝန်ကို ၎င်းတို့ လုပ်ဆောင်သည်နှင့်အမျှ ၎င်းတို့၏ စွမ်းဆောင်ရည်သည် အဘယ်သို့ ဖြစ်သနည်း။ ၎င်းတို့သည် မိမိတို့တာဝန်ကို ထမ်းဆောင်ရာတွင် ကနဦးခြေလှမ်း မလှမ်းကြပေ။ ၎င်းတို့ ပြုပြင်ခြင်းကိုဖြစ်စေ၊ ဆုံးမပဲ့ပြင်ခြင်းကိုဖြစ်စေ မခံရပါက ၎င်းတို့ ဆက်လက်ပြီး ရှေ့မဆက်ကြတော့ချေ။ ၎င်းတို့အနေဖြင့် ယုံကြည်ခြင်း အနည်းငယ်မျှ၊ အချို့သော သေးငယ်သည့် တက်ကြွသော အရိပ်လက္ခဏာများကိုပင် ရှိရန်အလို့ငှာ အမြဲ တွေ့ဆုံရန်၊ မိတ်သဟာယပြုပြီး ထောက်ပံ့ပေးခြင်းခံရရန် လိုအပ်လေသည်။ ဤသည်မှာ ၎င်းတို့၏ ဖောက်ပြန်ပျက်စီးသော စိတ်သဘောထား မဟုတ်လော။ (ဟုတ်ပါသည်။) လူတို့သည် မိမိတို့ကိုယ်ပိုင် နေရာကို မသိကြသကဲ့သို့ မည်သည့်အရာ လုပ်ဆောင်သင့်သည်၊ မည်သည့်အရာ လိုက်စားသင့်သည်၊ သို့မဟုတ် ၎င်းတို့ လျှောက်လှမ်းသင့်သည့် လမ်းကိုလည်း မသိကြချေ။ အချိန်အများစုတွင် ၎င်းတို့သည် မိမိတို့ အလိုဆန္ဒများအတိုင်းပင် ပြုမူကြပြီး ထင်တိုင်းကြဲကြလေသည်။ မကြာခဏ ရေလောင်းခြင်းနှင့် ပြုပြင်ခြင်းကြောင့် မဟုတ်လျှင်၊ လူတို့အား သူ့ထံ ပြန်လည်လမ်းပြပေးရန် အခြေအနေများကို ဘုရားသခင်က စဉ်ဆက်မပြတ် စီစဉ်ပေးခြင်းကြောင့်သာ မဟုတ်လျှင် မည်သည့်အရာကို လူတို့ လုပ်ဆောင်ကြမည်နည်း။ ထိုသို့သော လူတစ်ဦးသည် မိမိတို့တာဝန်ကို ကောင်းစွာ ထမ်းဆောင်နိုင်မည်မဟုတ်သည်သာမက၊ အပျက်သဘောဆောင်လာသည်အထိ၊ မိမိတို့အလုပ်တွင် အချောင်ခို၊ ဝတ်ကျေတမ်းကျေပြုမူကာ ဘုရားသခင်ကို လှည့်ဖြားသည်အထိ ၎င်းတို့ အကျင့်ပျက်ကြမည်ဟုလည်း သင် ပြောနိုင်ပေသည်။ တစ်စုံတစ်ဦးသည် မိမိထမ်းဆောင်သင့်သည့် တာဝန်ကို မထမ်းဆောင်နိုင်ပါက ၎င်းတို့ လုပ်ရပ်အားလုံး၏ အရည်အသွေးမှာ အဘယ်နည်း။ ထိုအရာများအားလုံး ဆိုးယုတ်သော လုပ်ဆောင်ချက်များဖြစ်သည်ဟု သင်ဆိုနိုင်သည်။ မကောင်းမှုကိုသာ ၎င်းတို့ လုပ်ဆောင်ကြပေသည်။ တစ်နေ့တာလုံး ၎င်းတို့၏ အတွေးများသည် သမ္မာတရားနှင့် မည်သို့မျှ မပတ်သက်၊ ဘုရားသခင်၏ လမ်းခရီးကို လိုက်လျှောက်ခြင်းနှင့် မည်သို့မျှ မပတ်သက်ချေ။ နေ့စဉ် ၎င်းတို့သည် တွေးတောခြင်း သို့မဟုတ် မည်သည့်အားထုတ်မှုမျှမရှိဘဲ အစာသုံးနပ်စားကြသည်။ ၎င်းတို့တွင် အတွေးတစ်ခုရှိလျှင်ပင် သမ္မာတရားစည်းမျဉ်းများနှင့် မကိုက်ညီသကဲ့သို့ လူသားအပေါ် ဘုရားသခင်၏ သတ်မှတ်ချက်များနှင့်လည်း မည်သည့် ဆက်နွှယ်မှုမျှ လုံးဝ မရှိပေ။ ၎င်းတို့သည် ဘုရားသခင်ကို သက်သေခံခြင်း လုံးဝမရှိဘဲ အမှုအရာများကို နှောင့်ယှက်ခြင်းနှင့် အဖျက်အမှောင့်လုပ်ခြင်းတို့ကို လုပ်ဆောင်သည်။ ၎င်းတို့၏ စိတ်နှလုံးသည် ၎င်းတို့၏ ရုပ်ပိုင်းဆိုင်ရာ သုခချမ်းသာကို မည်သို့ရှာဖွေရမည်၊ အဆင့်အတန်းနှင့် ကျော်ကြားမှုအတွက် မည်သို့ ကြိုးပမ်းရမည်၊ အခြားလူများအကြား မည်သို့ ခိုင်မာစွာ ရပ်တည်ရမည်၊ မည်သို့ အဆင့်အတန်းရှိပြီး ထင်ရှားရမည်ဆိုသည့် အတွေးများဖြင့် ပြည့်နေသည်။ လူသား အရေးကိစ္စများတွင် ပါဝင်ပတ်သက်ခြင်းမရှိဘဲ ဘုရားသခင်ပေးသည့် အစာကို စားပြီး ဘုရားသခင် ထောက်ပံ့သမျှ အားလုံးကို မွေ့လျော်ကြသည်။ ထိုသို့သော လူများကို ဘုရားသခင် မနှစ်သက်ပေ။ ၎င်းတို့ကို သူ ရွံမုန်း၏။ ထိုသို့သော လူများသည် မိမိတို့တာဝန်ကို လုပ်ရိုးလုပ်စဉ်တစ်ခုအဖြစ် ထမ်းဆောင်ကြသည်။ ၎င်းတို့သည် ဘာသာတရားမရှိသူ ခေါင်းဆောင်တစ်ဦးကဲ့သို့ အလုပ်ကို လေ့လာရန် အသင်းတော်သို့ လာသည်။ ၎င်းတို့သည် တစ်ကြိမ် လုပ်ရိုးလုပ်စဉ်အတိုင်း အပေါ်ယံ လှည့်ပတ်စစ်ဆေးသည်၊ ဆောင်ပုဒ်အချို့ကို ဟစ်ကြွေးကြသည်၊ ညီအစ်ကို မောင်နှမများကို ဩဝါဒပေးကြသည်၊ လူတိုင်းကို ၎င်းတို့အား နာခံမှုရှိစွာ နားထောင်စေပြီးနောက် ၎င်းတို့ အပြီးသတ်လိုက်ကြသည်။ တစ်စုံတစ်ဦးက တာဝန်ယူခြင်းမရှိဘဲ ဝတ်ကျေတမ်းကျေဖြစ်ရုံ မိမိတို့တာဝန်ကို ထမ်းဆောင်သည်ကို ၎င်းတို့ မြင်သည့်အခါ “ထိုအရာသည် ငါနှင့် မည်သို့မျှ မပတ်သက်သကဲ့သို့ ငါ၏ အဆင့်အတန်းကို ခြိမ်းခြောက်မှုတစ်ခု မဖြစ်စေသောကြောင့် ငါ ဂရုမစိုက်ပါ”ဟု တွေးကြသည်။ တစ်နေ့ပြီးတစ်နေ့ ၎င်းတို့သည် တကယ့်အလုပ်တစ်ခုမျှ လုံးဝ လုပ်ဆောင်ခြင်းမရှိဘဲ၊ တကယ့်ပြဿနာ တစ်ခုမျှ လုံးဝ ဖြေရှင်းခြင်းမရှိဘဲ ဤသို့ အလိုက်သင့် လုပ်ဆောင်ကြသည်။ ဤသည်မှာ မည်သည့်လူစားမျိုး ဖြစ်သနည်း။ (တွေးတောခြင်းမရှိ၊ သို့မဟုတ် အားထုတ်မှုတစ်ခုမျှ မရှိဘဲ တစ်နေ့ အစာသုံးနပ်စားသော လူတစ်ဦးဖြစ်ပါသည်။) ၎င်းတို့သည် နေ့ရက်စဉ်တိုင်း လုပ်ဆောင်သင့်သည့်အရာကို မသိကြချေ၊ ထို့ကြောင့် ဘုရားသခင်က ၎င်းတို့ကို နှစ်သက်အားရခြင်း သို့မဟုတ် ရွံမုန်းခြင်း ရှိမရှိ၊ သူသည် ၎င်းတို့ကို စေ့စေ့စပ်စပ် ကြည့်ရှုစစ်ဆေးနေခြင်းရှိမရှိဆိုသည်ကို မသိဘဲ နေ့ရက်ကာလများကို သတိမမူစွာဖြင့် ရည်ရွယ်ချက်မဲ့ အသက်ရှင်ကြသည်။ ၎င်းတို့ လုပ်ဆောင်သည့် အရာများသည် သမ္မာတရားနှင့် ကိုက်ညီသလော။ ၎င်းတို့သည် မိမိတို့တာဝန်များကို ကောင်းမွန်စွာ ဖြည့်ဆည်းနေကြသလော။ ၎င်းတို့ သစ္စာစောင့်သိကြသလော။ ဝတ်ကျေတမ်းကျေ ဖြစ်နေကြသလော။ ၎င်းတို့ လုပ်ဆောင်သည့်အရာများတွင် ၎င်းတို့သည် မိမိတို့ကိုယ်ကို ချီးမြှောက်နေကြသလော။ ဘုရားသခင်ကို ၎င်းတို့ သက်သေခံနေကြသလော။ ဤအရာတစ်ခုမျှ ၎င်းတို့ မသိကြချေ။ တွေးတောခြင်းမရှိ၊ သို့မဟုတ် မည်သည့်အားထုတ်မှုမျှမရှိဘဲ တစ်နေ့ အစာသုံးနပ်စားသည့် လူတစ်ဦးကို အများအားဖြင့် “ကပ်ပါးရပ်ပါး” တစ်ဦးအဖြစ် သရုပ်ဖော်ထားလေသည်။ ၎င်းတို့သည် စစ်မှန်သည့် မည်သည့်အလုပ်ကိုမျှ မလုပ်ကြချေ။ ၎င်းတို့သည် မိမိတို့အတွက် အစားအစာ တစ်ပန်းကန် တည်ခင်းရန်ပင် အလွန် ပျင်းရိကြပြီး လူများအား ၎င်းတို့အပေါ် အလုပ်အကျွေးပြုစေချင်ကြသည်။ ဤသည်မှာ မည်သည့်လူစားမျိုး ဖြစ်သနည်း။ နေ့စဉ်နေ့တိုင်း ၎င်းတို့ အလေလိုက်သည့်နေရာတွင် နေကြသည်၊ အစားအစာ ကောင်းမွန်သည့် မည်သည့်နေရာတွင်မဆို စားကြသည်၊ အိပ်စက်ရန် သက်သောင့်သက်သာ နေရာတစ်ခုရှိသည့် မည်သည့်နေရာကိုမဆို သွားကြပြီး ၎င်းတို့ကို မြှောက်ပင့်မည့် လူများရှိသည့် မည်သည့်နေရာကိုမဆို သွားကြလေသည်။ ထိုသို့သော လူတစ်ဦးနှင့် လောက်ကောင်တစ်ကောင်ကြားတွင် ခြားနားချက် မရှိသလော။ (မရှိပါ။) ခြားနားချက် မရှိပေ။ ဤလူသား အပြုအမူများအပေါ် အခြေခံ၍ လူတို့ကို “လောက်ကောင်များ” ဟုခေါ်ဆိုရန် မမျှတခြင်း ရှိသလော။ (မမျှတခြင်း မရှိပါ။) လူတို့သည် ဤအကျင့်ပျက်သော သဘာဝမျိုးဖြင့် စဉ်ဆက်မပြတ် အသက်ရှင်ကြ၏။ ၎င်းတို့အနေဖြင့် စစ်မှန်သည့်အလုပ် အနည်းငယ်မျှ လုပ်ဆောင်ပြီးနောက်တွင် မိမိတို့၏ အောင်မြင်မှုများအတွက် အသိအမှတ်ပြုခြင်းကို လိုချင်ကြလေသည်။ လူအချို့က “ကျွန်ုပ်၏ တာဝန်ကို လုပ်ဆောင်နေခဲ့သည်မှာ ငါးနှစ် သို့မဟုတ် ခြောက်နှစ် ကြာနှင့်ပြီးဖြစ်သည်။ နေ့စဉ် ကျွန်ုပ်၏ အလုပ်ကို ကျွန်ုပ် မလျှော့တမ်း လုပ်ဆောင်ပြီး ကျွန်ုပ်၏ ဆံပင် ဖြူသွားသည်”ဟု ဆိုကြသည်။ ဤသည်မှာ စက်ဆုပ်ဖွယ် စကားပြောဆိုပုံ မဟုတ်လော။ သင်သည် မည်သို့များ ပေါလုကဲ့သို့ အလားတူပုံစံဖြင့် စကားပြောနိုင်သနည်း။ သင်၏ အောင်မြင်မှုများအတွက် အသိအမှတ်ပြုခြင်းခံရရန် ကြိုးစားခြင်းနောက်ကွယ်ရှိ ရည်မှန်းချက်မှာ အဘယ်နည်း။ ယင်းမှာ သင်သည် ဘုရားသခင်ထံမှ ဆုလာဘ်ရလိုခြင်း ဖြစ်သည် မဟုတ်လော။ ဆုလာဘ်ရလိုသော လူများကို အများအားဖြင့် ငါတို့ မည်သို့ခေါ်ဆိုကြသနည်း။ “သူတောင်းစားများ” ဖြစ်သည် မဟုတ်လော။ ထိုသို့သော လူများသည် အရှက်မဲ့ကြသည် မဟုတ်လော။ သင်သည် ဖန်ဆင်းခံတစ်ဦး၏ တာဝန်ကို လုပ်ဆောင်နေပြီး မည်သူ့အတွက် သင် အလုပ်ကြိုးစားနေသနည်း။ ဘုရားသခင်အတွက်လော။ ဘုရားသခင်က ထိုသို့သောအရာကို တန်ဖိုးမထားပေ။ အမှန်တွင် သင်သည် မိမိကိုယ်တိုင်ကိုယ်စား ပြုမူနေခြင်း၊ ကယ်တင်ခြင်း ရရှိနိုင်ရန် ပြုမူနေခြင်း ဖြစ်သည်။ ထို့ကြောင့် မည်သည့် အသိအမှတ်ပြုခြင်းကို သင် လိုချင်ပြီး မည်သည့်ဆုလာဘ်ကို သင် တောင်းဆိုနေသနည်း။ ဘုရားသခင်သည် သင့်ကို သေးငယ်သည့် ကျေးဇူးတော် သို့မဟုတ် နည်းပါးသည့် ကောင်းချီးများသာ ပေးပြီလော။ သင့်အနေဖြင့် ဆုလာဘ် တောင်းဆိုနိုင်ရန်အလို့ငှာ ဘုရားသခင်သည် သင့်ကို ဤဘဝ ပေးထားခြင်း ဖြစ်သလော။ ယင်းမှာ အစာအတွက် ဘုရားသခင်ကို တောင်းခံရန် သင်၏ လက်ကိုလှမ်းနိုင်ဖို့အတွက် ဖြစ်သလော။ ယခု သင်သည် သင်၏ ကိုယ်ပိုင်တာဝန်ကို ထမ်းဆောင်နေသည်။ ဤသည်မှာ သင်၏ တာဝန်နှင့် ဝတ္တရားဖြစ်သည်။ ဘုရားသခင်သည် သင့်ကို တာဝန်တစ်ခု ပေးအပ်ပြီးဖြစ်သည်။ ယင်းမှာ သူ့ဘက်မှ သနားကရုဏာနှင့် ပြည့်စုံခြင်း ဖြစ်သောကြောင့် မည်သည့်အရာကိုမျှ သင် မတောင်းလျှောက်သင့်ပေ။ တောင်းလျှောက်ပါက ဘုရားသခင်သည် သင့်ကို ရွံမုန်းကာ စက်ဆုပ်လိမ့်မည်။ လူတို့သည် ဘုရားသခင်ကို ကျေးဇူးတော်နှင့် ဆုလာဘ်များကို အမြဲ တောင်းချင်ကြ၏။ ၎င်းတို့သည် မည်သည့်လူစားမျိုးများ ဖြစ်သနည်း။ ၎င်းတို့သည် နိမ့်ကျသော အကျင့်စရိုက်ရှိသည့် အရှက်မဲ့သောလူများ မဟုတ်လော။ သင်တို့အားလုံးသည် ထိုသို့သော အခြေအနေတစ်ခုတွင် ရှိကြသလော။ (ရှိပါသည်။) ဤအခြေအနေကို သင် မည်သို့ ဖြေရှင်းသင့်သနည်း။ သင်သည် မိမိစကားလုံးများနှင့် လုပ်ဆောင်ချက်များထဲမှ မည်သည့်အရာသည် ဤအခြေအနေနှင့် သက်ဆိုင်သည်ကို သတိပြုရမည်ဖြစ်ပြီး ထို့နောက်တွင် ဆုတောင်းခြင်းဖြင့် ဘုရားသခင်၏ ရှေ့မှောက်သို့ အမြန်လာကာ သူ၏ စိစစ်မှုကို လက်ခံရမည်။ သင်၏ အကျည်းတန်ခြင်းနှင့် သဘာဝအနှစ်သာရတို့ကို စိတ်ဖြာလေ့လာဆွေးနွေးလော့။ သင်သည် အသိပညာနှင့် သိနားလည်မှုအချို့ ရှိပြီးနောက် ဤအရာများကို သင်၏ ညီအစ်ကို မောင်နှမများထံ ယူဆောင်ကာ ထိုအရာများနှင့် ပတ်သက်၍ မိတ်သဟာယပြုပြီး ၎င်းတို့ ရှေ့မှောက်တွင် မိမိကိုယ်ကို ဖွင့်ချလော့။ သင်သည် ဤသို့ မိတ်သဟာယပြုကာ မိမိကိုယ်ကို ဖွင့်ချသည့် တစ်ချိန်တည်းတွင် ဘုရားသခင်၏ စိစစ်မှုကို သင် အမှန်တကယ် ခံယူနေလိမ့်မည်ဖြစ်ပြီး ဤသို့ဖြင့် သင်၏ အခြေအနေသည် တဖြည်းဖြည်း ပြေလည်သွားလိမ့်မည်။ သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို ဖြေရှင်းရန်အလို့ငှာ ပထမဦးစွာ သင်၏ ဖောက်ပြန်ပျက်စီးသော စိတ်သဘောထားက မည်မျှပင် ကောက်ကျစ်ဆိုးယုတ်ပြီး အကျည်းတန်သည်ကို သင် ရှင်းလင်းစွာ သိလာရမည်။ ထို့နောက်မှသာ သင်၏ စိတ်နှလုံးတွင် သင့်ကိုယ်သင် ရွံရှာပြီး မုန်းတီးနိုင်ပေသည်။ သင်သည် မိမိကိုယ်ကို မမုန်းတီးပါက ထိုပြဿနာကို သင် မဖြေရှင်းနိုင်ပေ။ ဖောက်ပြန်ပျက်စီးသော စိတ်သဘောထားတစ်ခုဖြင့် အသက်ရှင်ခြင်းသည် မည်သို့မျှ မှားယွင်းခြင်းမရှိ၊ ထိုအရာနှင့်ပတ်သက်၍ အခြားသူများ ကိစ္စရှိလိမ့်မည် မဟုတ်သကဲ့သို့ ဆိုးယုတ်သည့် မည်သည့်အရာကိုမျှ သင် မလုပ်ဆောင်သရွေ့ သင် အဆင်ပြေသည်ဟု အမြဲ တွေးထင်ပါက ယင်းသည် အဓိပ္ပာယ်မဲ့သည် မဟုတ်လော။ ထိုသို့သော လူများသည် သမ္မာတရားကို ရရှိနိုင်ကြသလော။ ၎င်းတို့သည် ဘုရားသခင်၏ ကယ်တင်ခြင်းကို ရယူနိုင်ကြသလော။ လူတို့၏ ဖောက်ပြန်ပျက်စီးသော အခြေအနေများကို ဘုရားသခင်က အဘယ်ကြောင့် ဖော်ထုတ်သနည်း။ သင်သည် ဘုရားသခင်၏ နှုတ်ကပတ်တော်များနှင့်ပတ်သက်၍ လေးနက်စွာ မိတ်သဟာယပြုသင့်သည်၊ လူတို့၏ ဖောက်ပြန်ပျက်စီးသော အခြေအနေများနှင့် ဖောက်ပြန်ပျက်စီးမှု ထုတ်ဖော်ခြင်းတို့ဖြင့် ဆက်စပ်သင့်ပြီး ထို့နောက်တွင် ထိုအရာများကို ဖောက်ပြန်ပျက်စီးသော လူသားမျိုးနွယ်သည် လောက်ကောင်များ ဖြစ်သည်ဟု ဘုရားသခင် ဖော်ထုတ်သည့် နှုတ်ကပတ်တော်များဖြင့် နှိုင်းယှဉ်ချိန်ဆကြည့်သင့်သည်။ ဤပြဿနာ အလွန်ဆိုးရွားသည်ကို သင် မြင်နိုင်ပါသလော။ သင်တို့သည် ထိုအရာကို လက်ခံနိုင်သလော။ (လက်ခံနိုင်ပါသည်။) လူတို့သည် လောက်ကောင်များ ဖြစ်သည်ဟု ဘုရားသခင် ပြောသည့်အခါ မည်သူ့ကို အဓိက သူ ရည်ညွှန်းနေသနည်း။ လူ၏ အခြေအနေများနှင့် ဖောက်ပြန်ပျက်စီးသော စိတ်သဘောထားများထဲမှ မည်သည့်အရာကို သူ အဓိကအားဖြင့် ထုတ်ဖော်ပြနေပါသနည်း။ လူ၏ ဖောက်ပြန်ပျက်စီးသည့် သဘာဝ၏ မည်သည့်ဘက်ခြမ်းကို သူဖော်ထုတ်နေသနည်း။ ပထမဆုံးအနေဖြင့် လောက်ကောင်တစ်ကောင်ဖြစ်သည့် လူတစ်ဦးသည် ရှက်စိတ် မရှိဘဲ တန်ဖိုးမဲ့၏။ ဘုရားသခင်၏ အမြင်တွင် ၎င်းတို့သည် တစ်ပြားမျှ မတန်ပေ။ ၎င်းတို့ တစ်ပြားမျှမတန်ဟု အဘယ်ကြောင့် ငါ ပြောရသနည်း။ ဘုရားသခင်သည် သင့်ကို ဖန်ဆင်းပြီး သင့်ကို အသက်ပေးခဲ့ကာ သင်သည် မိမိတာဝန်၏ အနိမ့်ဆုံးကိုမျှပင် မထမ်းဆောင်နိုင်ပေ။ သင်သည် ကပ်ပါးရပ်ပါးဖြစ်၏။ ဘုရားသခင်၏ ရှုထောင့်အမြင်မှကြည့်လျှင် သင်သည် အသုံးမဝင်သကဲ့သို့ သင်၏ ဘဝသည် မလိုလားအပ်သောအရာ ဖြစ်သည်။ ထိုသို့သော လူများသည် လောက်ကောင်များ ဖြစ်သည် မဟုတ်လော။ (ဟုတ်ပါသည်။) ထို့ကြောင့် လူတို့သည် လောက်ကောင်များ မဖြစ်ချင်ပါက မည်သည့်အရာကို လုပ်ဆောင်သင့်ကြသနည်း။ ပထမဆုံး သင်သည် ဖန်ဆင်းရှင်နှင့် ပုံမှန်ဆက်ဆံရေးတစ်ခု ထူထောင်နိုင်ရန်နှင့် ဘုရားသခင်ထံ ဖြစ်ကြောင်းကုန်စင် ရှင်းပြနိုင်ရန်အလို့ငှာ သင်၏ ကိုယ်ပိုင်နေရာကို သင် ရှာသင့်ပြီး မည်သည့်နည်းနှင့်ဖြစ်ဖြစ် မိမိတာဝန်ကို ထမ်းဆောင်ရန် နည်းလမ်းရှာသင့်သည်။ ဆက်လက်၍ သင်၏ တာဝန်ကို ထမ်းဆောင်ရာတွင် ဝတ်ကျေတမ်းကျေမဖြစ်ဘဲ သစ္စာစောင့်သိမှုကို သင် မည်သို့ ရရှိနိုင်မည်ဆိုသည်ကို တွေးဆလော့။ ထိုအရာ၌ သင့်စိတ်နှလုံး တစ်ခုလုံးကို နှစ်မြှုပ်ထားသင့်သည်။ ဖန်ဆင်းရှင်ကို ဝတ်ကျေတမ်းကျေ ဆက်ဆံရန် မကြိုးစားနှင့်။ သင့်ကို ဘုရားသခင် စေခိုင်းသည့် မည်သည့်အရာကိုမဆို လုပ်ဆောင်လော့၊ နားထောင်ကာ ကျိုးနွံနာခံလော့။ ယခုတွင် ဘုရားနှုတ်ကပတ်တော်များက လူတို့အား လောက်ကောင်များအဖြစ် ခေါ်ဆိုသည်ကို အခြား အတွေးများ၊ သို့မဟုတ် အတိုက်အခံဖြစ်ခြင်း တစ်ခုတလေ သင်၌ ရှိသလော။ ဤအရာကို မိမိအတွက် သင် နားလည်သဘောပေါက်နိုင်သလော။ လူအချို့က “ကျွန်ုပ်၏ တာဝန်ကို နှစ်ပေါင်းများစွာ ကျွန်ုပ် လုပ်ဆောင်နေပြီး ဖြစ်သောကြောင့် ကျွန်ုပ်သည် လောက်ကောင်တစ်ကောင် မဟုတ်သည်မှာ သေချာသလောက်ဖြစ်သည်၊ မှန်ပါသလား”ဟု ပြောကြသည်။ ၎င်းတို့ မှန်သလော။ (မမှန်ပါ။) အဘယ်ကြောင့် ၎င်းတို့ မှားကြသနည်း။ သင် လောက်ကောင်တစ်ကောင် ဖြစ်သည်၊ မဖြစ်သည်မှာ အပြင်ပန်းတွင် သင် လုပ်ဆောင်သည့်အရာနှင့် မပတ်သက်ပေ။ သင်၏ တာဝန် သင် မည်သို့ထမ်းဆောင်သည်၊ သင်၏ တာဝန်ကို သင် ထမ်းဆောင်သည်နှင့်အမျှ မည်သည့်အခြေအနေတွင် သင်ရှိသည်၊ သင်၏ တာဝန်ကို ထမ်းဆောင်ရန် မည်သည့်အရာအပေါ် သင် မှီခိုသည်၊ သင်၏ တာဝန်ကို သင် ထမ်းဆောင်သည်နှင့်အမျှ ရလဒ်များ စွမ်းဆောင်ရရှိခြင်း ရှိမရှိ၊ သင်၏ တာဝန်များကို သင် ကောင်းမွန်စွာ ဖြည့်ဆည်းခြင်း ရှိမရှိနှင့် သင်၏ အလုပ်ကို သင် လုပ်ဆောင်နိုင်ခြင်း ရှိမရှိဆိုသည်တို့ကို ဘုရားသခင် မြင်လိုသည်။ သင်သည် မိမိတာဝန်ကို သမ္မာတရား စည်းမျဉ်းများအတိုင်း ထမ်းဆောင်ပါက၊ သစ္စာစောင့်သိမှုကို စွမ်းဆောင်ရရှိပါက၊ သင်၏ တာဝန်ကို လက်ခံနိုင်ဖွယ်စံနှုန်းတစ်ခုအထိ ထမ်းဆောင်နိုင်ပြီး ဘုရားသခင်ကို စိတ်ကျေနပ်စေနိုင်ပါက “လောက်ကောင်”ပုံစံ ညွှန်းဆိုမှုကို သင် လွတ်ကင်းပြီး ဖြစ်လိမ့်မည်။

သင်သည် ဘုရားသခင်၏ အမှုတော်ကို တွေ့ကြုံသည်နှင့်အမျှ လူ၏ သဘာဝ အနှစ်သာရကို ဖော်ထုတ်သည့် သူ၏ နှုတ်ကပတ်တော်များကို ပထမဦးစွာ သင် လက်ခံရမည်။ လူတို့၏ ဖောက်ပြန်ပျက်စီးသော စိတ်သဘောထားနှင့် ၎င်းတို့၏ ဖောက်ပြန်ပျက်စီးခြင်း အမှန်တရားကို သင် ရှင်းလင်းစွာ မြင်နိုင်ပါက၊ ပြီးလျှင် သင်သည် မိမိကိုယ်ကို အမှန်တကယ် သိရှိလာပါက ဤသည်မှာ ကယ်တင်ခြင်း ရရှိရန် သင့်အတွက် ရှေ့ဆက်ခရီးလမ်း မဟုတ်လော။ လူကို တရားစီရင်ပြီး ဖော်ထုတ်သည့် ဘုရားနှုတ်ကပတ်တော်များကို သင် ချဉ်းကပ်သည့်ပုံစံသည် အရေးပါလှ၏။ ဦးစွာပထမ လူ၏ သဘာဝကို ဖော်ထုတ်သည့် ဘုရားသခင်၏ နှုတ်ကပတ်တော်များကို သင် တွေးဆကာ နားလည်ရမည်။ ဘုရားနှုတ်ကပတ်တော်များ ဖော်ထုတ်သည့် အရာသည် သင်၏ တကယ့် အခြေအနေနှင့် လုံးဝ ကိုက်ညီသည်ဟု သင် ရှင်းလင်းစွာ မြင်နိုင်ပါက သင်သည် အကျိုးကျေးဇူး ခံစားရလိမ့်မည်။ လူအချို့သည် ဘုရားနှုတ်ကပတ်တော်များကို ဖတ်ရှုခြင်း ပြီးစီးသည့်အခါ ထိုနှုတ်ကပတ်တော်များကို အခြားသူများနှင့် နှိုင်းယှဉ်လေ့ရှိကြ၏။ ထိုနှုတ်ကပတ်တော်များက အခြားသူများကို ရည်ရွယ်ကြောင်းနှင့် ဘုရားပြောဆိုထားသည့် နှုတ်ကပတ်တော်များသည် မည်မျှ ပြင်းထန်နိုင်သည်ဖြစ်စေ ၎င်းတို့နှင့် ဘာမျှပတ်သက်ခြင်းမရှိဟု အမြဲ တွေးထင်ကြသည်။ ဤသည်မှာ ဒုက္ခပေးတတ်၏။ ဤလူစားမျိုးသည် သမ္မာတရားကို လက်မခံချေ။ သို့ဆိုလျှင် သင်သည် ဘုရားနှုတ်ကပတ်တော်များကို မည်သို့ ချဉ်းကပ်သင့်သနည်း။ ဘုရားနှုတ်ကပတ်တော်များ တစ်ခုတလေကို သင် ဖတ်ရှုသည့်အခါတိုင်းတွင် ထိုနှုတ်ကပတ်တော်များကို သင်ကိုယ်တိုင်နှင့် အမြဲ နှိုင်းယှဉ်ကြည့်သင့်သည်၊ ထိုနှုတ်ကပတ်တော်များအား သင်၏ ကိုယ်ပိုင်အခြေအနေ၊ သင်၏ ကိုယ်ပိုင် အတွေး၊ ရှုထောင့်အမြင်များနှင့် ပြန်လှန်ညွှန်းသင့်ပြီး သင်၏ ကိုယ်ပိုင် အပြုအမူများနှင့် ပြန်လှန်ညွှန်းသင့်သည်။ သင်သည် ထိုနှုတ်ကပတ်တော်များနှင့် အမှန်တကယ် နှိုင်းယှဉ်နိုင်ပြီး သင်၏ ကိုယ်ပိုင် ပြဿနာများကို ဖြေရှင်းရန် သမ္မာတရားကို ရှာဖွေနိုင်ပါက ဤသို့ဖြင့် သင်သည် အကျိုးကျေးဇူး ခံစားရလိမ့်မည်။ ထို့နောက် သင်နားလည်သည့် သမ္မာတရား၏ စစ်မှန်မှုကို အခြားသူများအား သွားကူညီရန် အသုံးပြုသင့်သည်။ ၎င်းတို့ သမ္မာတရားကို နားလည်ပြီး ပြဿနာများကို ဖြေရှင်းရန် ကူညီလော့၊ ၎င်းတို့ ဘုရားသခင် ရှေ့မှောက်သို့ လာပြီး သူ၏ နှုတ်ကပတ်တော်များနှင့် သမ္မာတရားကို လက်ခံရန် ကူညီလော့။ ဤအရာက အခြားသူများအတွက် ချစ်ခြင်းမေတ္တာကို ပြသပြီး ထိုအရာမှ အကျိုးကျေးဇူး သင် ခံစားနိုင်သည်။ ယင်းသည် သင့်ကိုရော အခြားသူများကိုပါ အကျိုးပြုသည်၊ နှစ်ဖက်အကျိုးပြုသည့်အရာတစ်ခု ဖြစ်၏။ ဤသို့ပြုမူဆောင်ရွက်ခြင်းသည် ဘုရားသခင်၏ အိမ်တော်၌ သင့်ကို အသုံးဝင်သောလူတစ်ဦး ဖြစ်စေသည်။ ထိုသို့သော သမ္မာတရား စစ်မှန်မှုကို သင် ပိုင်ဆိုင်ပါက သင်သည် ဘုရားသခင်အတွက် သက်သေခံနိုင်ပေသည်။ ထိုအခါ သင်သည် ဘုရားသခင်၏ လက်ခံမှုကို ရရှိသည် မဟုတ်လော။ လူတို့ကို ဘုရားသခင်ဖော်ထုတ်သည့် နှုတ်ကပတ်တော်များ၏ သတိပေးချက်ကို လက်ခံကာ ကျိုးနွံနာခံရန် အလားတူ နည်းလမ်းကို သင် အသုံးပြုသင့်ပြီး ထို့နောက်တွင် သင့်ကိုယ်သင် စိစစ်ကာ သိရှိလာသင့်သည်။ သင်တို့ကိုယ်သင်တို့ ဤနည်းအားဖြင့် မည်သို့နှိုင်းယှဉ်ရမည်ကို သင်တို့ သိကြသလော။ (အနည်းငယ်သိပါသည်။) သင်သည် စာတန်ဖြစ်ကြောင်း၊ နတ်ဆိုးဖြစ်ကြောင်း၊ သင်သည် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းနှင့် သူ့ကို သင် အတိုက်အခံ လုပ်ကြောင်း ဘုရားသခင် ပြောဆိုပါက သင်သည် ဤသာ၍ ကြီးမားသည့် ကိစ္စများနှင့် သင့်ကိုယ်သင် နှိုင်းယှဉ်နိုင်ပေသည်။ သို့ရာတွင် သင် မည်သည့်လူစားမျိုးဖြစ်သည်ဆိုသည်ကို သေချာအောင် လေ့လာစိစစ်ရန် သူ၏ နှုတ်ကပတ်တော်များက အခြားအခြေအနေတစ်ခုခုနှင့် ပွင့်အံထွက်မှုများကို ကိုင်တွယ်သည့်အခါ ထိုနှုတ်ကပတ်တော်များနှင့် သင့်ကိုယ်သင် မနှိုင်းယှဉ်နိုင်သကဲ့သို့ ထိုနှုတ်ကပတ်တော်များကို သင် လက်မခံနိုင်ပေ။ ဤသည်မှာ အလွန် ဒုက္ခပေးတတ်၏။ ဤသည်မှာ မည်သည့်အရာကို ဆိုလိုသနည်း။ (ကျွန်ုပ်တို့သည် မိမိတို့ကိုယ်ကို အမှန်တကယ် သိရှိခြင်းမရှိဟု ဆိုလိုပါသည်။) သင်သည် မိမိကိုယ်ကို အမှန်တကယ် မသိသကဲ့သို့ သမ္မာတရားကို လက်မခံပေ၊ ထိုသို့ဖြစ်သည် မဟုတ်လော။ (ဟုတ်ပါသည်။) လူတို့သည် “လောက်”၊ “ညစ်ညူးသည့် မကောင်းဆိုးဝါးများ”၊ “တစ်ပြားမှမတန်”၊ “အမှိုက်”နှင့် “အသုံးမကျသူ” ကဲ့သို့သော လူတို့ကို ဖော်ထုတ်ရန် ဘုရားသခင် အသုံးပြုသည့် စကားလုံးများကို တဖြည်းဖြည်း နားလည်လာကြရန် လိုအပ်သည်။ လူတို့ကို ဖော်ထုတ်ရာတွင် ဘုရားသခင်၏ ရည်မှန်းချက်မှာ ၎င်းတို့ကို ရှုတ်ချရန် ဖြစ်သလော။ (မဟုတ်ပါ။) သို့ဆိုလျှင် မည်သည့်အရာ ဖြစ်သနည်း။ (လူတို့အား မိမိတို့ကိုယ်ကို သိရှိစေရန်နှင့် မိမိတို့၏ ဖောက်ပြန်ပျက်စီးခြင်းကို ဖယ်ရှားရန် ဖြစ်သည်။) မှန်ပေ၏။ ဤအရာများကို ဖော်ထုတ်ရာတွင် ဘုရားသခင်၏ ရည်မှန်းချက်မှာ သင့်အား သင့်ကိုယ်သင် သိခွင့်ပေးရန်၊ ထိုသို့ဖြစ်နေစဉ်တွင် သမ္မာတရားကို ရရှိပြီး သူ၏ ရည်ရွယ်ချက်များကို သိနားလည်ခွင့်ပေးရန် ဖြစ်သည်။ ဘုရားသခင်က သင့်ကို လောက်တစ်ကောင်အဖြစ်၊ နိမ့်ကျသည့် လူတစ်ဦးအဖြစ်၊ အသုံးမကျသူအဖြစ် ဖော်ထုတ်ပါက သင် မည်သို့ လက်တွေ့လုပ်ဆောင်သင့်သနည်း။ သင်က “ဘုရားသခင်သည် ကျွန်ုပ်ကို လောက်တစ်ကောင်ဟု ပြောသောကြောင့် ကျွန်ုပ် လောက်တစ်ကောင်ဖြစ်လိမ့်မည်။ ဘုရားသခင်က ကျွန်ုပ်ကို အသုံးမကျသူဟု ပြောသောကြောင့် ကျွန်ုပ် အသုံးကျလိမ့်မည် မဟုတ်။ ကျွန်ုပ် တစ်ပြားမှမတန်ဟု ဘုရားသခင် ပြောသောကြောင့် ကျွန်ုပ်သည် တန်ဖိုးမဲ့သည့် အမှိုက်တစ်စ ဖြစ်လိမ့်မည်။ ဘုရားသခင်က ကျွန်ုပ်ကို ညစ်ညူးသော မကောင်းဆိုးဝါးဖြစ်သည်၊ စာတန်ဖြစ်သည်ဟု ပြောသောကြောင့် ကျွန်ုပ်သည် ညစ်ညူးသော မကောင်းဆိုးဝါး ဖြစ်လိမ့်မည်၊ စာတန် ဖြစ်လိမ့်မည်”ဟု ဆိုကောင်းဆိုမည်။ ဤသည်မှာ သမ္မာတရားကို ရရှိရန် နည်းလမ်းဖြစ်သလော။ (မဟုတ်ပါ။) ဤစကားများကို ပြောဆိုရာတွင် ဘုရားသခင်၏ ရည်မှန်းချက်၊ သူ၏ တရားစီရင်ခြင်း၊ ပြစ်တင်ဆုံးမခြင်းနှင့် ဖော်ထုတ်ခြင်းအားလုံးတွင် သူ၏ နောက်ဆုံး ရည်မှန်းချက်မှာ လူတို့အား သူ၏ ရည်ရွယ်ချက်များကို နားလည်ခွင့်ပေးရန်၊ သမ္မာတရားကို လက်တွေ့လုပ်ဆောင်ခြင်း၊ ဘုရားသခင်ကို သိကျွမ်းခြင်းနှင့် သူ့ကို ကျိုးနွံနာခံခြင်း လမ်းကြောင်းပေါ် ခြေလှမ်းခွင့်ပေးရန် ဖြစ်သည်။ ဤလမ်းကြောင်းကို လူတို့ လျှောက်လှမ်းသည့်အခါတွင် ဘုရားသခင်ကို ၎င်းတို့ အမြဲ အထင်လွဲပါက၊ သူ၏တရားစီရင်ခြင်းနှင့် ပြစ်တင်ဆုံးမခြင်းတို့ကို ၎င်းတို့ မကြာခဏဆိုသလို အပြည့်အဝ လက်မခံနိုင်ပါက၊ ပြီးလျှင် ၎င်းတို့၏ ပုန်ကန်တတ်ခြင်းသည် အလွန်ကြီးမားပါက မည်သည့်အရာကို ၎င်းတို့ လုပ်ဆောင်နိုင်သနည်း။ သင်သည် ဘုရားသခင်ရှေ့မှောက်သို့ မကြာခဏ လာရမည်၊ သူ၏ စိစစ်ခြင်းကို လက်ခံရမည်၊ သူ့အား ထပ်တလဲလဲဖြစ်သော စမ်းသပ်မှုနှင့် စစ်ဆေးမှုတစ်လျှောက် သင့်ကို ဦးဆောင်ခွင့်ပေးရမည်ဖြစ်ပြီး သင့်ကို သန့်စင်စေရန် အခြေအနေများကို စီစဉ်ခွင့်ပေးရမည်။ လူတို့၏ ဖောက်ပြန်ပျက်စီးခြင်းသည် အလွန်နက်ရှိုင်း၏၊ ၎င်းတို့သည် မိမိတို့ကို သန့်စင်စေရန် ဘုရားသခင်ကို လိုအပ်သည်။ လူတို့သည် ဤအရာကို လုပ်ဆောင်လိုစိတ်မရှိပါက၊ သက်သောင့်သက်သာဖြစ်ခြင်းများ၌ အမြဲ မွေ့လျော်ပါက၊ ၎င်းတို့သည် အမြဲ နားဝေတိမ်တောင်ဖြစ်ပါက၊ ပြီးလျှင် သမ္မာတရားကို လုံးဝ မရှာဖွေပါက ၎င်းတို့၏ သမ္မာတရားကို ရရှိခြင်း မျှော်လင့်ချက်သည် အလွန်နည်းပါးပေသည်။ လူတို့၏ စိတ်နှလုံး အတွင်းကျကျနေရာများကို ဘုရားသခင်၏ စိစစ်ခြင်းနှင့်ဆိုင်သည့် လက်တွေ့ကျသော သရုပ်သကန်များစွာ ရှိ၏။ ယင်းတို့ကို ဘုရားသခင် ဖော်ထုတ်သည့် လူတို့၏ ဖောက်ပြန်ပျက်စီးသော စိတ်သဘောထားများထဲရှိ အမှုအရာများစွာမှ မြင်နိုင်ပေသည်။ လူ၏ သဘာဝ အနှစ်သာရအတွင်းရှိ အမှုအရာများကို ဘုရားသခင်သာ မြင်နိုင်၏။ ထို့ကြောင့် သင်သည် ဘုရားနှုတ်ကပတ်တော်များကို နားမထောင်ပါက သင့်ကို ဘုရားသခင်ပြောသည့် နည်းလမ်းအတိုင်း အသက်မရှင်သကဲ့သို့ သူ့ကို မယုံကြည်ပါက သို့မဟုတ် သင့်ကို သူ ပြောသည့်နည်းလမ်းဖြင့် မိမိတာဝန်ကို မလုပ်ဆောင်ပါက သင်သည် ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်သည့် လမ်းကြောင်းပေါ် အစပြုရန် ဖြစ်နိုင်မည် မဟုတ်ပေ။ သင်သည် ဘုရားသခင်ကို ယုံကြည်မှု လမ်းကြောင်းမှန်ပေါ် အစပြုနိုင်မည်မဟုတ်သကဲ့သို့ သင့်အတွက် ကယ်တင်ခြင်းရရှိရန် အလွန်ခက်ခဲပေသည်။ ငါပြောသည့်အရာ မှန်သလော။ (မှန်ပါသည်။) လူတို့သည် မိမိတို့ ကိုယ်ပိုင် နည်းစနစ်များအတိုင်း ဘုရားသခင်ကို ယုံကြည်ခြင်းအားဖြင့် သူ့ကို စိတ်ကျေနပ်စေနိုင်သလော။ (မကျေနပ်စေနိုင်ပါ။) လူတို့ဆိုက်ရောက်သည့် ၎င်းတို့၏ နည်းစနစ်များ၊ စိတ်ကူးများနှင့် နည်းလမ်းများသည် သမ္မာတရားနှင့် မကိုက်ညီသောကြောင့် ဘုရားသခင်ကို ဤသို့ယုံကြည်ခြင်းမျိုးသည် သူ့ကို လုံးဝ စိတ်မကျေနပ်စေနိုင်ပေ။

လူတစ်ဦးက ၎င်းတို့၏ အသက်ဝင်ရောက်မှုတွင် ကြီးထွားမှုကို တွေ့ကြုံပြီးခြင်း ရှိမရှိဆိုသည်ကို အကဲဖြတ်ပုံနှင့်ဆိုင်သည့် စတုတ္ထမြောက် အညွှန်းနှင့်ပတ်သက်၍ ယခုတင် ငါ ပြောခဲ့သည်။ ယင်းမှာ တစ်စုံတစ်ဦးက ကြုံရသည့် လူများ၊ အဖြစ်အပျက်များနှင့် အမှုအရာများတွင် ဘုရားသခင်ကို ကျိုးနွံနာခံနိုင်သည့် အတိုင်းအတာ ဖြစ်သည်။ ဘုရားသခင်ကို သင် ကျိုးနွံနာခံနိုင်သည့် အတိုင်းအတာအား မည်သည့်အရာက အဆုံးအဖြတ်ပေးသနည်း။ သင်သည် ဘုရားသခင်၏ နှုတ်ကပတ်တော်များကို သဘောပေါက်နားလည်နိုင်ခြင်း မရှိပါက သို့မဟုတ် နားမလည်နိုင်ပါက၊ ဘုရားသခင် ပြောပြီး တောင်းဆိုသည့်အရာများကို သင် လုံးဝ သဘောမပေါက်နိုင်ပါက သူ့ကို သင် ကျိုးနွံနာခံနိုင်သလော။ (မနာခံနိုင်ပါ။) ဤသည်မှာ အလွန်ခက်ခဲလွန်းလှ၏။ ထို့ကြောင့် နောက်ဆုံး စိစစ်မှုတွင် ကျိုးနွံနာခံမှုကို ရရှိရန်အလို့ငှာ တစ်စုံတစ်ဦးသည် မည်သည့်အရာ လိုအပ်သနည်း။ (သမ္မာတရားကို နားလည်ရန်လိုအပ်ပါသည်။) လူတစ်ဦးသည် သမ္မာတရားကို နားလည်ပါက၊ ယင်းသည် ဘုရားသခင်၏ ရည်ရွယ်ချက်များကို နားလည်ခြင်းနှင့် ညီမျှသလော။ (ညီမျှပါသည်။) ဘုရားသခင်၏ ရည်ရွယ်ချက်များကို ၎င်းတို့ နားလည်သည်နှင့်တစ်ပြိုင်နက်သာ ဘုရားသခင်ကို ကျိုးနွံနာခံခြင်းနှင့် သူ၏ ရည်ရွယ်ချက်များကို အထမြောက်အောင် လုပ်ဆောင်ခြင်းတို့အား ၎င်းတို့ တဖြည်းဖြည်း ရရှိနိုင်ပေသည်။

လူတစ်ဦးသည် မိမိတို့ အသက်ဝင်ရောက်မှုတွင် ကြီးထွားမှု တွေ့ကြုံပြီးခြင်း ရှိမရှိဆိုသည်ကို အကဲဖြတ်ရာတွင် အဓိကကျသည့် နောက်ထပ်အညွှန်းတစ်ခု ရှိသည်။ ယင်းမှာ ဘုရားသခင်၏ ရည်ရွယ်ချက်များကို သင် နားလည်နိုင်ပြီး သင် ကြုံရသည့် အရာများအလယ်တွင် သမ္မာတရားကို ရရှိနိုင်ခြင်း ရှိမရှိဖြစ်သည်။ ယခုတွင် သင်တို့အများစုသည် ကိစ္စတစ်ခု သို့မဟုတ် အခြေအနေတစ်ခုကို ကြုံရသည့်အခါ ထိုအရာမှ သမ္မာတရားမည်မျှ သင် နားလည်နိုင်သနည်း။ သင်သည် ထိုအရာမှ သမ္မာတရားကို ရရှိနိုင်သလော။ နားဝေတိမ်တောင်ဖြစ်စွာ အမြဲပြုမူကာ လက်စမသတ်ရသေးသော အလုပ်များကို ချန်ထားလျက် ကိစ္စရပ်အများစုတွင် သမ္မာတရားကို သင် ရရှိနိုင်သလော သို့မဟုတ် အချိန်အများစုတွင် သမ္မာတရားကို သင် ရရှိနိုင်သလော။ (အချိန်အများစုတွင် ကျွန်ုပ်တို့သည် လက်စမသတ်သော အလုပ်များ ချန်ထားပါသည်။) ဤသည်မှာ သင်တို့၏ စစ်မှန်သော အခြေအနေဖြစ်သည်။ အချိန်အများစုတွင် သင်သည် သမ္မာတရားကို မရရှိနိုင်ပေ။ ဤအရာက မည်သည့်အရာကို ပြသသနည်း။ သင်၏ ဝိညာဉ်ရင့်ကျက်မှုသည် အလွန်နည်းပါးပြီး ကိစ္စရပ်များစွာကို သင် ကြုံရသည့်အခါ ပြဿနာများကို ဖြေရှင်းရန် လိုအပ်သည့် ဝိညာဉ်ရင့်ကျက်မှု သို့မဟုတ် သမ္မာတရား စစ်မှန်မှု သင်မရှိပေ။ သင်သည် စမ်းသပ်မှုများ သို့မဟုတ် စုံစမ်းသွေးဆောင်ခြင်းများ ကြုံရသည်ဖြစ်စေ သင်၏ သက်သေခံချက်တွင် သင် ခိုင်မာစွာ မရပ်တည်သောကြောင့် သင်သည် သမ္မာတရား စစ်မှန်မှု မရှိပေ။ သင်သည် သင်၏ ကိုယ်ပိုင်ပြဿနာများကို မရိပ်စားမိနိုင်သကဲ့သို့ သင်၏ ကိုယ်ပိုင် ပြဿနာများကို ဖြေရှင်းရန် သမ္မာတရားအား မည်သို့ ရှာဖွေရမည်ကို မသိပါက သင်သည် လုံးဝ ကျရှုံးပေပြီ။ သင်သည် အလားတူ စမ်းသပ်မှုမျိုးကို တစ်ဖန် ကြုံရပါက နားဝေတိမ်တောင် ဖြစ်လိမ့်ဦးမည်ဖြစ်သကဲ့သို့ ထိုအရာကို ဖြေရှင်းရန် မပြောင်းလဲသည့် နည်းစနစ်နှင့် ထိုအရာကို ချဉ်းကပ်ရာတွင် မပြောင်းလဲသည့် သဘောထားကို အသုံးပြုလိမ့်မည်။ ဤအရာက ကြီးထွားမှု ကင်းမဲ့ခြင်းကို ပြသလော။ (ပြပါသည်။) သင်၏ ဝိညာဉ်ရင့်ကျက်မှုသည် ယခုတွင် မည်သည့်အတိုင်းအတာအထိ ပိတ်မိနေသနည်း။ အမှုအရာများ သင့်ထံ ဖြစ်ပျက်သည့်အခါ သင်သည် စိတ်ရှုပ်ထွေးသွားပြီး ထို့နောက်တွင် ဘုရားနှုတ်ကပတ်တော်များ၊ ဓမ္မတေးသီချင်းများ၊ တရားဒေသနာများနှင့် မိတ်သဟာယများအပြင် သင် ပုံမှန်အားဖြင့် အသုံးပြုသည့် အမျိုးမျိုးသော စည်းမျဉ်းများကို ရှာဖွေသည်၊ သို့မဟုတ်လျှင် သင်သည် မိတ်သဟာယအတူပြုလုပ်ရန် လူများကို ရှာလေသည်။ ဤသည်မှာ လတ်တလောတွင် သင် ရှိသည့် ဝိညာဉ်ရင့်ကျက်မှု ဖြစ်သလော။ (ဟုတ်ပါသည်။) ထို့ကြောင့် သင်၏ ဝိညာဉ်ရင့်ကျက်မှုသည် ကြီးမားသလော၊ သေးငယ်သလော။ (သေးငယ်ပါသည်။) သင်သည် ဤဝိညာဉ်ရင့်ကျက်မှုမျိုးဖြင့် အမှီအခိုကင်းစွာ အသက်ရှင်နိုင်သလော။ ပြဿနာများကို အမှီအခိုကင်းစွာ ဖြေရှင်းနိုင်သလော။ (မဖြေရှင်းနိုင်ပါ။) လတ်တလောတွင် သင်တို့သည် ဤဝိညာဉ်ရင့်ကျက်မှု၌ ရှိပါက အသင်းတော် အသက်တာကို သင်တို့ စွန့်သည်နှင့်တစ်ပြိုင်နက်၊ သင်တို့၏ ညီအစ်ကို မောင်နှမများကို စွန့်သည်နှင့်တစ်ပြိုင်နက်၊ သင်တို့၏ တာဝန်ကို သင်တို့ လုပ်ဆောင်သည့်အခြေအနေများနှင့် နေရာများကို သင် စွန့်ခွာသည်နှင့်တစ်ပြိုင်နက် ဘုရားသခင်နောက်သို့ သင်တို့ လိုက်နိုင်သေးသလော။ တကယ့်အဆုံးထိတိုင် သူ့နောက်သို့ သင် လိုက်နိုင်သလော။ ဤသည်မှာ မသိရသေးချေ။ သုံးနှစ် သို့မဟုတ် ငါးနှစ်ကြာပြီးနောက် ဘုရားသခင်နောက် သင် လိုက်နေဆဲဖြစ်သော်လည်း သင်၏ အပြုအမူနှင့် ကျင့်ကြံပြုမူခြင်း၊ သင် လိုက်စားသည့် ပန်းတိုင်များ၊ သင့်ဘဝ၏ ဦးတည်ချက်၊ ကိစ္စရပ်များအပေါ် သင်၏ ရှုထောင့်အမြင်များ၊ အခြားသူများနှင့် သင် အဆင်ပြေသည့်ပုံနှင့် ကိစ္စရပ်များကို သင် ထားသည့် သဘောထား၊ ဤအရာများထဲမှ တစ်ခုမျှ ပြောင်းလဲလိမ့်မည် မဟုတ်သကဲ့သို့ သင်သည် ဘာသာတရားမရှိသူတစ်ဦးနှင့် ကွာခြားလိမ့်မည် မဟုတ်သည်မှာလည်း ဖြစ်နိုင်ပေသည်။ တစ်ခုတည်းသော ခြားနားချက်မှာ သင်သည် မိမိကိုယ်ကို ယုံကြည်သူတစ်ဦးဟုသာ ခေါ်ဆိုကာ ဘုရားသခင်ကို မည်ကာမတ္တ ယုံကြည်ဆဲဖြစ်ပြီး သူ၏ နောက်လိုက်များထဲမှ တစ်ဦးအဖြစ် မိမိကိုယ်ကို ခေါ်ဆိုနေသေးခြင်း ဖြစ်လိမ့်မည်။ သို့ရာတွင် အနှစ်သာရအားဖြင့် ဘုရားသခင်သည် သင်၏ စိတ်နှလုံးတွင် မရှိတော့ချေ၊ သင်သည် သူ၏ လမ်းခရီးကို သင့်စိတ်နှလုံးတွင် မစွဲကိုင်တော့သကဲ့သို့ သူနှင့် မည်သို့မျှ မပတ်သက်တော့ချေ။ သင်သည် သူ့ထံ ဆုတောင်းချက်တွင် မည်သည့်အရာပြောရမည်ကိုဖြစ်စေ၊ မည်သည့်အရာကို ရှာဖွေရမည်ကိုဖြစ်စေ မသိသကဲ့သို့ သင်၏ စိတ်နှလုံးတွင် သူထံ မည်သည့်အရာမျှ ပြောရန်မရှိဘဲ ဘုရားသခင် ရှေ့မှောက်သို့ မကြာခဏ လာသောကြောင့် သင်သည် ဘုရားသခင်ထံမှ ဝေးသည်ထက် ဝေးဝေးလာလေသည်။ အမှုအရာများကို သင် ကြုံရသောအခါ ဘုရားနှုတ်ကပတ်တော်များက သင်၏ လမ်းညွှန်အဖြစ် မဆောင်ရွက်သကဲ့သို့ သမ္မာတရားအား မည်သို့ ရှာဖွေရမည်ကိုလည်း သင် မသိချေ၊ ပြီးလျှင် မိမိကိုယ်ပိုင် စိတ်ကူးများအတိုင်း သင် ပြုမူဆောင်ရွက်လေသည်။ ထိုသို့ဖြင့် သင်သည် မယုံကြည်သူစစ်စစ်တစ်ဦး ဖြစ်လာပြီ မဟုတ်လော။ ဤစကားများဖြင့် မည်သည့်အရာကို ငါ ဆိုလိုသနည်း။ လူတစ်ဦးသည် သမ္မာတရားကို မရရှိမီ ၎င်းတို့ထံ အမှုအရာများဖြစ်ပျက်သည့်အခါ ၎င်းတို့ အမြဲ စိတ်ရှုပ်ထွေးကြလေသည်။ သမ္မာတရားအား မည်သို့ အသုံးပြုရမည်ကို ၎င်းတို့ မသိကြသကဲ့သို့ ဘုရားသခင်၏ ရည်ရွယ်ချက်များနှင့်အညီ အမှုအရာများအား မည်သို့ ကိုင်တွယ်ဖြေရှင်းရမည်ကို မသိကြချေ။ သင်သည် ကောင်းမွန်သည့် သို့မဟုတ် ဆိုးရွားသည့် အခြေအနေများတွင် ရှိသည်ဖြစ်စေ၊ မရှိသည်ဖြစ်စေ၊ သင်သည် စုံစမ်းသွေးဆောင်ခြင်း ခံရသည်ဖြစ်စေ၊ စစ်ကြောခြင်းခံရသည်ဖြစ်စေ၊ မည်သည့်အရာကို လုပ်ရမှန်းမသိ အမြဲ ဖြစ်လေသည်။ သင်သည် ထိုအရာကို မတက်မကြွ ကိုင်တွယ်ဖြေရှင်းရုံမျှဖြေရှင်းပြီး အမှုအရာများကို ဖြေရှင်းရန် အပြုသဘောဆောင်သော သဘောထားကိုဖြစ်စေ၊ သမ္မာတရားကိုဖြစ်စေ အသုံးမပြုနိုင်ချေ။ မည်သည့် အခြေအနေများကို သင် ကြုံရသည်ဖြစ်စေ သင်သည် ထိုအရာများကို ကြံ့ကြံ့ခံနိုင်စွမ်း လုံးဝ ကင်းမဲ့ပြီး ပြဿနာများကို ဖြေရှင်းရန် သမ္မာတရားကို အသုံးပြုဖို့ အစမပြုနိုင်ပေ။ ထိုပြဿနာများကို ဖြေရှင်းရန် ချက်ချင်း သမ္မာတရားကို သင် ရှာဖွေပြီး ဤကိစ္စနှင့်စပ်လျဉ်း၍ ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ရန် သင် ကြိုးစားမည်ဆိုလျှင်ပင် လုပ်ဆောင်နိုင်မည်မဟုတ်။ သို့ဆိုလျှင် သင်၏ အပြုအမူနှင့် ဘဝမည်မျှသည် ဘုရားသခင်နှင့် ဆက်နွှယ်သနည်း၊ ယုံကြည်သူတစ်ဦး ရှိသင့်သည့် အပြုအမူ၊ ဘဝနှင့် မည်မျှ ဆက်နွှယ်သနည်း။ သင့်စိတ်နှလုံး၏ လုပ်ရိုးလုပ်စဉ်နှင့် ပုဂ္ဂလဓိဋ္ဌာန်ကျကျ စိတ်ဆန္ဒများအရ ရာခိုင်နှုန်းတစ်ခုသာ ဘုရားသခင်နှင့် ဆက်နွှယ်ပြီး ကိုးဆယ့်ကိုးရာခိုင်နှုန်းသည် သမ္မာတရားနှင့် မဆက်နွှယ်ပါက သင်သည် ဘုရားသခင်က၊ “သင်တို့ပြုသောအရာများစွာသည် သမ္မာတရားနှင့် ဆီလျော်မှုမရှိ”ဟု ပြောထားသည့်အတိုင်းသာ ဖြစ်၏။ ဤသည်မှာ အလွန်ထိတ်လန့်ဖွယ်ရာဖြစ်ပြီး အလွန်အန္တရာယ်များသည် မဟုတ်လော။ (ဟုတ်ပါသည်။) ဤသည်မှာ အလွန်ထိတ်လန့်ဖွယ်ရာဖြစ်ပြီး အလွန်အန္တရာယ်များလေသည်။ သို့ဆိုလျှင် လူတို့ ရင်ဆိုင်ရသည့် ပြဿနာများမှာ အဘယ်နည်း။ လူတို့သည် ဘုရားသခင် စီစဉ်ပြီးသည့် အခြေအနေများကို စွန့်ခွာပါက ၎င်းတို့ကို ဘုရားသခင် စုံလင်အောင်ပြုမည့် အခွင့်အရေးကို ၎င်းတို့ ဆုံးရှုံးကြ၏။ ၎င်းတို့သည် ဘုရားသခင်၏ စဉ်းစဉ်းစားစား အလေးထားမှုများနှင့် မထိုက်မတန် ဖြစ်လာကြပြီး ၎င်းတို့အတွက် တမင် ဘုရားသခင် စီစဉ်သည့် သင်ခန်းစာများကို ၎င်းတို့ လက်လျှော့ကြပေသည်။ ဤသည်မှာ ဘုရားသခင်ကို ဝမ်းနည်းကြေကွဲမှု အဖြစ်စေဆုံးသောအရာ ဖြစ်သည်။ လူတို့အနေဖြင့် သမ္မာတရားကို လိုက်စားနိုင်ရန်အလို့ငှာ ဘုရားသခင်သည် ၎င်းတို့အတွက် သင့်တော်သော အခြေအနေများကို စီစဉ်ပေးသည်။ လူတို့သည် မိမိတို့တာဝန်များကို လက်လျှော့ပါက၊ သမ္မာတရား လိုက်စားခြင်းကို လက်လျှော့ပါက၊ ဘုရားနှုတ်ကပတ်တော်များကို မဖတ်ကြသကဲ့သို့ အချိန်မရွေး၊ နေရာမရွေး ဘုရားသခင်ထံမှ သွေဖည်နိုင်စွမ်းရှိပါက ၎င်းတို့သည် စစ်မှန်ရိုးသားသော ဘုရားသခင်၏ နောက်လိုက်တစ်ဦး ဖြစ်ကြသလော။ လုံးဝ မဟုတ်ပေ။ ဤအရာကို သင်တို့ ရှင်းလင်းစွာ မြင်နိုင်သည်မှာ သေချာသလောက် ဖြစ်သည်။ ဤသည်မှာ ယခု သင်တို့၏ တကယ့် ဝိညာဉ်ရင့်ကျက်မှု ဖြစ်သည်။ သမ္မာတရားကို မလိုက်စားသောလူတို့သည် ဘုရားသခင်၏ ရည်ရွယ်ချက်များကို လုံးဝ နားမလည်ကြချေ။ လူတို့သည် ၎င်းတို့အတွက် ဘုရားသခင် စီစဉ်သည့် အခြေအနေများကို လုံးဝ နားမလည်သကဲ့သို့ မည်သို့ဆုတောင်းရမည် သို့မဟုတ် ဘုရားသခင်နှင့် မည်သို့ မိတ်သဟာယပြုရမည်ကို မသိပါက ဤလူများသည် မည်သည့် ဝိညာဉ်ရင့်ကျက်မှုမျိုး ရှိကြသနည်း။ ယင်းမှာ ၎င်းတို့၏ ဝိညာဉ်ရင့်ကျက်မှု အလွန်သေးငယ်ပြီး သမ္မာတရားအား မည်သို့ လိုက်စားရမည်ကို ၎င်းတို့ မသိကြခြင်း ဖြစ်သည် မဟုတ်လော။ သမ္မာတရားအား မည်သို့ လိုက်စားရမည်ကို ၎င်းတို့ မသိပါက ထိုသမ္မာတရားကို မည်သို့ ရရှိနိုင်ကြမည်နည်း။ ပုဂ္ဂလဓိဋ္ဌာန်ကျကျ ရှုထောင့်အမြင်မှကြည့်လျှင် သင်သည် အရာရာကို စွန့်ပစ်ပြီးဖြစ်ကြောင်းနှင့် ဘုရားသခင်ကို သင်၏ ယုံကြည်မှုသည် စစ်မှန်ကြောင်း သင် ထင်ကောင်းထင်နိုင်သော်လည်း အမှန်တွင် သင်သည် သမ္မာတရားကို လက်မခံသကဲ့သို့ ဘုရားသခင်သည် သင့်စိတ်နှလုံးကို မရရှိသေးချေ။ ဤသည်မှာ မှန်ကန်သည် မဟုတ်လော။ (မှန်ပါသည်။) ဘုရားသခင်သည် သင်၏ စိတ်နှလုံးကို မရရှိသေး၊ ယင်းမှာ ကိစ္စရပ်များစွာတွင် သင်သည် ဘုရားသခင်ကို အတိုက်အခံလုပ်ကာ သစ္စာဖောက်နိုင်စွမ်းရှိနေသေးပြီး ဘုရားသခင်၏ တည်ရှိခြင်းကိုပင် သင် ငြင်းပယ်သည်အထိ ဘုရားသခင်ထံမှ သင် သွေဖည်နိုင်စွမ်းရှိသေးသည်ဟု ဆိုလိုပေသည်။ သင်သည် ဘုရားသခင်ကို ကျိုးနွံနာခံခြင်း မရှိနိုင်၊ ဘုရားသခင်ကို သစ္စာမစောင့်သိနိုင်သကဲ့သို့ မကြောက်ရွံ့နိုင်ရုံမက အချိန်တိုင်း နေရာတိုင်းတွင် ဘုရားသခင်ကို အတိုက်အခံလုပ်ကာ သစ္စာဖောက်နိုင်စွမ်းလည်း ရှိပေသည်။ ဤသည်မှာ သမ္မာတရား မရရှိမီ လူတို့ရှိကြသည့် အခြေအနေဖြစ်သည်။ ဤအရာအားလုံးကို သင်တို့အား ပြောဆိုရာတွင် ငါ၏ ရည်ရွယ်ချက်မှာ အဘယ်နည်း။ ဤစကားများကို အဘယ်ကြောင့် ငါ ပြောသနည်း။ သင်တို့ကို စိတ်ပျက်စေရန် ဖြစ်သလော။ (မဟုတ်ပါ၊ ကျွန်ုပ်တို့၏ ကိုယ်ပိုင် ဝိညာဉ်ရင့်ကျက်မှုကို သိရှိခွင့်ပေးရန် ဖြစ်ပါသည်။) ဤစကားများသည် သင်တို့အတွက် သတိပေးချက်ဖြစ်ပြီး သင်တို့ကို အကျိုးရှိစေလိမ့်မည်။ ယုံကြည်သူတစ်ဦးအနေဖြင့် သမ္မာတရားကို သင် မရရှိပါက ဘုရားသခင်ကို မည်သည့်အခါတွင်မျှ သင် ရရှိလိမ့်မည် မဟုတ်သကဲ့သို့ သင့်ကို သူ ရရှိရန်လည်း ဖြစ်နိုင်လိမ့်မည် မဟုတ်။ သို့ဖြစ်၍ ဘုရားသခင်ကို သင်၏ ယုံကြည်မှုတွင် သမ္မာတရားကို လိုက်စားခြင်းသည် အရေးအကြီးဆုံးသောအရာ ဖြစ်သည်။

သမ္မာတရားကို လိုက်စားရန် အကြင်သူသည် သမ္မာတရားကို လက်တွေ့လုပ်ဆောင်ခြင်းအား အာရုံစိုက်ရမည်ဖြစ်သော်လည်း သမ္မာတရားကို လက်တွေ့လုပ်ဆောင်ဖို့ မည်သည့်နေရာမှ စတင်သင့်သနည်း။ ဤအတွက် စည်းမျဉ်းစည်းကမ်းများမရှိပေ။ သင်နားလည်သည့် သမ္မာတရား၏ မည်သည့် သွင်ပြင်လက္ခဏာကိုမဆို သင် လက်တွေ့လုပ်ဆောင်သင့်သည်။ သင်သည် တာဝန်တစ်ခုကို စတင်လျှင် သင့်တာဝန်ကို ထမ်းဆောင်ရာတွင် သမ္မာတရားကို လိုက်စားခြင်းအား စတင်သင့်သည်။ သင်၏တာဝန်ကို ထမ်းဆောင်ခြင်း၌ လက်တွေ့လုပ်ဆောင်ဖို့ သမ္မာတရား၏ သွင်ပြင်လက္ခဏာများစွာရှိပြီး၊ သင်နားလည်သည့် သမ္မာတရား၏ မည်သည့်သွင်ပြင်လက္ခဏာကိုမဆို လက်တွေ့လုပ်ဆောင်သင့်သည်။ ဥပမာအနေဖြင့် ရိုးသားသောလူတစ်ဦး ဖြစ်ခြင်းဖြင့်လည်းကောင်း၊ ရိုးသားစွာ စကားပြောဆိုခြင်းဖြင့်လည်းကောင်း၊ ပြီးလျှင် သင်၏စိတ်နှလုံးကို ဖွင့်ဟခြင်းဖြင့်လည်းကောင်း သင် စတင်နိုင်သည်။ သင်၏ ညီအစ်ကို မောင်နှမများနှင့် ပြောဆိုဖို့ အလွန် အခက်ကြုံရသည့် အရာတစ်ခုခု သင်၌ရှိလျှင်၊ ဒူးထောက်ကာ ထိုအရာကို ဘုရားသခင်အား ဆုတောင်းခြင်းမှတစ်ဆင့် သင် ပြောပြသင့်သည်။ ဘုရားသခင်ကို သင်ဘာပြောသင့်သနည်း။ သင့်စိတ်နှလုံးတွင် ရှိသောအရာကို ဘုရားသခင်အား ပြောလော့၊ အနှစ်မဲ့သော အာလာပသလ္လာပများကို မပြောနှင့်၊ သို့မဟုတ် သူ့ကို လှည့်ဖြားရန် မကြိုးပမ်းနှင့်။ ရိုးသားခြင်းနှင့် အစပြုလော့။ သင် အားနည်းခဲ့လျှင်၊ သင်အားနည်းခဲ့သည်ဟု ပြောလော့၊ သင် ကောက်ကျစ်ဆိုးယုတ်ခဲ့လျှင် သင် ကောက်ကျစ်ဆိုးယုတ်ခဲ့မိသည်ဟု ပြောလော့၊ သင် လှည့်ဖြားခဲ့လျှင် သင် လှည့်ဖြားခဲ့သည်ဟု ပြောလော့၊ ရက်စက်ပြီး ခိုးကြောင်ခိုးဝှက်အတွေးများ သင်၌ ရှိခဲ့ဖူးလျှင်၊ ၎င်းတို့အကြောင်းကို ဘုရားသခင်အား ပြောလော့။ အဆင့်အတန်းအတွက် သင် အမြဲ ယှဉ်ပြိုင်နေလျှင် ဤအရာကိုလည်း သူ့အား ပြောလော့။ သင့်ကို ဘုရားသခင် ဆုံးမပဲ့ပြင်စေလော့၊ သင့်အတွက် ပတ်ဝန်းကျင်များကို သူ့အား စီစဉ်စေလော့။ သင်၏ အခက်အခဲများအားလုံးကို သင် ဖြတ်သန်းပြီး သင်၏ ပြဿနာအားလုံးကို ဖြေရှင်းဖို့ ဘုရားသခင်ကို ကူညီခွင့်ပေးလော့။ သင်၏စိတ်နှလုံးကို ဘုရားသခင်ထံ သင်ဖွင့်ဟသင့်၏၊ ယင်းကို ပိတ်မထားနှင့်။ သူ့ကို သင်အဝင်မခံလျှင်ပင် သင့်အထဲကို သူစေ့စေ့စပ်စပ် ကြည့်ရှုစစ်ဆေးနိုင်သေး၏၊ သို့သော်လည်း သူ့ကို သင်၏စိတ်နှလုံးအား ဖွင့်ဟလျှင် သမ္မာတရားကို သင်ရရှိနိုင်သည်။ ဤသို့ဆိုလျှင် မည်သည့်လမ်းကြောင်းကို သင်ရွေးချယ်သင့်သနည်း။ သင်သည် သင်၏စိတ်နှလုံးကို ဖွင့်ဟပြီး ဘုရားသခင်အား သင့်စိတ်နှလုံးထဲတွင် ရှိသည့်အရာကို ပြောပြသင့်သည်။ မည်သည့်အကြောင်းနှင့်မျှ သင်သည် မစစ်မှန်သော အရာကို မပြောသင့်ပေ၊ သို့မဟုတ် သင့်ကိုယ်သင် အယောင်မဆောင်သင့်ပေ။ ရိုးသားသူတစ်ဦး ဖြစ်ခြင်းအားဖြင့် သင်စတင်သင့်သည်။ နှစ်များစွာကြာသည်အထိ ငါတို့သည် ရိုးသားသော လူတစ်ဦးဖြစ်ခြင်းအကြောင်း သမ္မာတရားနှင့်ပတ်သက်၍ မိတ်သဟာယပြုနေခဲ့ကြသည်။ သို့တိုင်အောင် ယခုအခါတွင် အရေးမစိုက်သူများ၊ ၎င်းတို့၏ ကိုယ်ပိုင်ကြံရွယ်ချက်များ၊ ဆန္ဒ၊ ဦးတည်ချက်များနှင့်အညီ၊ နောင်တရဖို့ လုံးဝ မတွေးကြသောသူများနှင့်အညီ ပြောဆိုပြုမူသူများ များစွာရှိသေးသည်။ ဤသည်မှာ ရိုးသားသောသူတို့၏ သဘောထား မဟုတ်ပေ။ ဘုရားသခင်သည် လူတို့ကို အဘယ်ကြောင့် ရိုးသားရန် တောင်းဆိုသနည်း။ ယင်းသည် လူတို့ကို နားလည်သဘောပေါက်ဖို့ ပိုမိုလွယ်ကူစေရန် ပြုလုပ်ခြင်းဖြစ်သလော။ သေချာပေါက် မဟုတ်ပေ။ ဘုရားသခင်သည် ရိုးသားသည့်လူများကို ချစ်ပြီး ကောင်းကြီးပေးသောကြောင့် လူများကို ရိုးသားဖို့ တောင်းဆိုသည်။ ရိုးသားသောသူတစ်ဦးဖြစ်ခြင်းသည် အသိစိတ်နှင့် ဆင်ခြင်တုံတရား ရှိသည့် လူတစ်ဦးဖြစ်ခြင်းကို ဆိုလိုသည်။ ယုံကြည်စိတ်ချရသည့်သူတစ်ဦး၊ ဘုရားသခင်က ချစ်သည့်သူတစ်ဦးနှင့် သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်ကို ချစ်သည့် သူတစ်ဦးဖြစ်ခြင်းကို ဆိုလိုသည်။ ရိုးသားသောသူတစ်ဦးဖြစ်ခြင်းသည် ပုံမှန်လူ့သဘာဝကို ပိုင်ဆိုင်ခြင်းနှင့် စစ်မှန်သော လူသားပုံသဏ္ဌာန်ကို အသက်ရှင်နေထိုင်ခြင်းတို့၏ အခြေခံအကျဆုံး သရုပ်သကန်ဖြစ်သည်။ တစ်စုံတစ်ဦးသည် မည်သည့်အခါမျှ မရိုးသားဖူးပါက သို့မဟုတ် ရိုးသားရန် မစဉ်းစားခဲ့ဖူးပါက သူသည် သမ္မာတရားကို ရရှိဖို့မဆိုထားနှင့်၊ သမ္မာတရားကို နားမလည်နိုင်သူဖြစ်သည်။ ငါ ပြောသည်ကို မယုံကြည်လျှင် သင့်ဘာသာ သွား၍ ကြည့်လော့၊ သို့မဟုတ် သင့်ဘာသာ ဤအရာကို သွား၍ ကြုံတွေ့လော့။ ရိုးသားသူတစ်ယောက် ဖြစ်ခြင်းကို လက်တွေ့လုပ်ဆောင်ခြင်းအားဖြင့်သာ သင်၏ စိတ်နှလုံးကို ဘုရားသခင်ထံ ဖွင့်ဟနိုင်ကာ သမ္မာတရားကို လက်ခံနိုင်သည့်အပြင် သမ္မာတရားက သင်၏ စိတ်နှလုံးထဲတွင် သင်၏အသက်ဖြစ်လာနိုင်၍ သမ္မာတရားကို သင်နားလည်နိုင်ပြီး ရရှိနိုင်သည်။ သင်၏ စိတ်နှလုံးသည် အမြဲ ပိတ်လျက်ရှိနေပြီး သင်ဖွင့်ဟပြောဆိုခြင်းမရှိ သို့မဟုတ် သင့်စိတ်နှလုံးထဲရှိသောအရာကို မည်သူ့ကိုမျှ မပြောလျှင်၊ သင် ပွင့်ပွင့်လင်းလင်း မပြောဆိုသည်မှာ မည်သူကမျှ သင့်ကို နားမလည်နိုင်သည်အထိဖြစ်လျှင် သင်၏ အကာအဆီးမှာ ထူလွန်းပြီး သင်သည် လူတို့တွင် အလှည့်စားဆုံးဖြစ်သည်။ သင်သည် ဘုရားသခင်ကို ယုံကြည်သည့်တိုင် ဘုရားသခင်ထံ မိမိကိုယ်ကို သက်သက် မဖွင့်ဟနိုင်လျှင်၊ သင်သည် ဘုရားသခင်ကို လှည့်စားရန် ဘုရားသခင်ကို လိမ်ညာနိုင်လျှင်၊ သို့မဟုတ် ချဲ့ကားပြောဆိုနိုင်လျှင်၊ သင်သည် ဘုရားသခင်ထံ သင်၏ စိတ်နှလုံးကို ဖွင့်ဟနိုင်စွမ်းမရှိလျှင်၊ လှည့်ပတ်ပြောဆိုပြီး သင်၏ ရည်ရွယ်ချက်များကို ဖုန်းကွယ်နိုင်သေးလျှင် သင့်ကိုယ်သင်သာ ထိခိုက်စေလိမ့်မည်။ ဘုရားသခင်က သင့်အား လျစ်လျူရှုပြီး သင်၌ အလုပ်လုပ်မည် မဟုတ်ချေ။ သင်က မည်သည့် သမ္မာတရားကိုမျှ နားလည်မည်မဟုတ်ပေ။ မည်သည့် သမ္မာတရားကိုမျှ ရရှိမည်မဟုတ်ပေ။ ယခုတွင် သမ္မာတရားကို လိုက်စားခြင်းနှင့် ရရှိခြင်း၏ အရေးပါမှုကို သင်တို့ မြင်ပြီးဖြစ်သလော။ သမ္မာတရားကို လိုက်စားရန် ပထမဆုံး သင် လုပ်ဆောင်သင့်သည့် အရာသည် မည်သည့်အရာဖြစ်သနည်း။ သင်သည် ရိုးသားသော လူတစ်ဦး ဖြစ်သင့်သည်။ လူတို့သည် ရိုးသားဖို့ လိုက်စားကြမှသာ ၎င်းတို့ မည်မျှ အလွန်အမင်း ဖောက်ပြန်ပျက်စီးသည်ကိုဖြစ်စေ၊ ၎င်းတို့၌ လူသားသဏ္ဌာန် အမှန်တကယ်ရှိသည်၊ မရှိသည်ကိုဖြစ်စေ သိနိုင်ပြီး မိမိတို့၏ တကယ့်အခြေအနေကို ရှင်းလင်းစွာ သိရှိနိုင်သည်၊ သို့မဟုတ် ၎င်းတို့၏ အားနည်းချက်များကို မြင်နိုင်ပေသည်။ ရိုးသားခြင်းကို ၎င်းတို့ လက်တွေ့လုပ်ဆောင်နေသည့် အခါမှသာ ၎င်းတို့ မုသားများ မည်မျှပြောဆိုပြီး ၎င်းတို့၏ လှည့်ဖြားခြင်းနှင့် လိမ်လည်လှည့်စားခြင်းတို့ မည်မျှ နက်ရှိုင်းစွာ ကွယ်ဝှက်ထားသည်ကို သိလာနိုင်ပေသည်။ ရိုးသားခြင်းကို လက်တွေ့လုပ်ဆောင်သည့် အတွေ့အကြုံမှတစ်ဆင့်သာ လူတို့သည် ၎င်းတို့ ကိုယ်တိုင်၏ ဖောက်ပြန်ပျက်စီးခြင်းနှင့်ဆိုင်သည့် အမှန်တရားကို တဖြည်းဖြည်းချင်း သိလာနိုင်ပြီး ၎င်းတို့ ကိုယ်တိုင်၏ သဘာဝအနှစ်သာရကို သိရှိနိုင်ကာ ထိုအခါမှသာ ၎င်းတို့၏ ဖောက်ပြန်ပျက်စီးသော စိတ်သဘောထားများသည် စဉ်ဆက်မပြတ် သန့်စင်ခံရလိမ့်မည်။ ၎င်းတို့၏ ဖောက်ပြန်ပျက်စီးသော စိတ်သဘောထားများ စဉ်ဆက်မပြတ် သန့်စင်ခံရခြင်း ဖြစ်စဉ်တွင်သာ လူတို့သည် သမ္မာတရားကို ရရှိနိုင်ကြမည်ဖြစ်သည်။ ဤနှုတ်ကပတ်တော်များကို သင်တို့ အချိန်ယူ၍ တွေ့ကြုံခံစားလော့။ ဘုရားသခင်သည် လှည့်ဖြားတတ်သောသူများကို မစုံလင်စေပေ။ သင်၏စိတ်နှလုံး မရိုးဖြောင့်ပါက၊ သင်သည် ရိုးသားသောသူတစ်ဦးဖြစ်ရန် မကြိုးစားပါက သင်သည် ဘုရားသခင်၏ ရယူခြင်းကို ခံရလိမ့်မည်မဟုတ်ပေ။ ထိုနည်းတူ သင်သည် သမ္မာတရားကို ရရှိလိမ့်မည်မဟုတ်သည့်အပြင် ဘုရားသခင်ကို ရရှိနိုင်လိမ့်မည်မဟုတ်ပေ။ သင်သည် ဘုရားသခင်ကို မရလျှင် မည်သည့်အဓိပ္ပာယ်ရသနည်း။ သင်သည် ဘုရားသခင်ကို မရရှိဘဲ သင်သည် သမ္မာတရားကို နားမလည်လျှင် ဘုရားသခင်ကို သင်သိမည်မဟုတ်ပေ။ ထို့ကြောင့် သင်သည် ဘုရားသခင်နှင့် သဟဇာတ ဖြစ်နိုင်ချေရှိမည်မဟုတ်ပေ။ ဤဖြစ်ရပ်တွင် သင်သည် ဘုရားသခင်၏ ရန်သူဖြစ်သည်။ သင်သည် ဘုရားသခင်နှင့် သဟဇာတမဖြစ်လျှင် ဘုရားသခင်သည် သင်၏ ဘုရားမဟုတ်ပေ။ ဘုရားသခင်သည် သင်၏ ဘုရားသခင်မဟုတ်လျှင် သင်သည် ကယ်တင်ခြင်း မခံရနိုင်ပေ။ သင်သည် ကယ်တင်ခြင်းကို ရယူရန် မလိုက်စားလျှင် အဘယ်ကြောင့် ဘုရားသခင်ကို ယုံကြည်သနည်း။ သင်သည် ကယ်တင်ခြင်း မရနိုင်ပါက သင်သည် ဘုရားသခင်၏နာကြည်းသော ရန်သူတစ်ဦး ထာဝရဖြစ်ပြီး သင်၏ အဆုံးသတ် ချမှတ်ခံရလိမ့်မည်။ ထို့ကြောင့် လူတို့သည် ကယ်တင်ခံရရန် ဆန္ဒရှိကြပါက ရိုးသားသောလူများ ဖြစ်ခြင်းဖြင့် စတင်ရမည်။ အဆုံးတွင် ဘုရားသခင်၏ ရယူခြင်းခံရမည့်သူတို့သည် အမှတ်လက္ခဏာတစ်ခုခု ရှိလေသည်။ ယင်းမှာ မည်သည့်အရာဖြစ်သည်ကို သင် သိသလော။ ယင်းကို သမ္မာကျမ်းစာထဲက ဗျာဒိတ်ကျမ်းတွင် ရေးသားထားသည်။ “အပြစ်နှင့် ကင်းလွတ်ကြသည်ဖြစ်၍ သူတို့နှုတ်၌ မုသားမရှိ။” (ဗျာဒိတ်ကျမ်း ၁၄:၅) သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့ “သူတို့” ဆိုသည်မှာ မည်သူများဖြစ်သနည်း။ ၎င်းတို့သည် ဘုရားသခင်၏ ကယ်တင်ခြင်း၊ စုံလင်စေခြင်း ခံရပြီး ရယူခြင်းခံရသူများ ဖြစ်သည်။ ဤလူများကို ဘုရားသခင်က မည်သို့ ဖော်ပြသနည်း။ ၎င်းတို့ အပြုအမူ၏ ထူးခြားသော လက္ခဏာများနှင့် ဖော်ပြချက်များမှာ အဘယ်နည်း။ ၎င်းတို့သည် အပြစ်နှင့်ကင်းလွတ်ကြသည်။ မုသားများ မပြောကြပေ။ မုသားများ မပြောဆိုခြင်းက မည်သည့်အရာ ဆိုလိုသည်ကို သင်တို့အားလုံး နားလည်သဘောပေါက်ခြင်း ရှိကောင်းရှိနိုင်သည်။ ယင်းမှာ ရိုးသားခြင်းကို ဆိုလိုပေသည်။ “အပြစ်ကင်းလွတ်ခြင်း”သည် မည်သည့်အရာကို ရည်ညွှန်းသနည်း။ မကောင်းမှုကို မလုပ်ခြင်းကို ဆိုလိုသည်။ မကောင်းမှုကို မလုပ်ခြင်းသည် မည်သည့် အခြေခံအုတ်မြစ်ပေါ်တွင် တည်ဆောက်ထားသနည်း။ ယင်းသည် ဘုရားသခင်ကို ကြောက်ရွံ့ခြင်း အုတ်မြစ်ပေါ်တွင် တည်ဆောက်ထားသည်မှာ သံသယ ရှိစရာမလိုပေ။ ထို့ကြောင့် အပြစ်ကင်းလွတ်ခြင်းသည် ဘုရားကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းကို ဆိုလိုသည်။ အပြစ်နှင့် ကင်းလွတ်သူတစ်ဦးအား ဘုရားသခင်က မည်သို့ သတ်မှတ်ထားသနည်း။ ဘုရားသခင်၏ အမြင်တွင် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူတို့သာ စုံလင်သည်။ ထို့ကြောင့် အပြစ်ကင်းလွတ်သောသူတို့သည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူများဖြစ်သည်။ စုံလင်သောသူတို့သည်သာ အပြစ်ကင်းလွတ်သည်။ ဤသည်မှာ လုံးဝ မှန်ကန်သည်။ တစ်စုံတစ်ဦးသည် နေ့တိုင်း လိမ်ညာပါက ယင်းသည် အပြစ်အနာအဆာတစ်ခု မဟုတ်လော။ ၎င်းတို့သည် မိမိတို့ကိုယ်ပိုင် အလိုဆန္ဒအတိုင်း စကားပြောကာ ပြုမူပါက ယင်းသည် အပြစ်အနာအဆာတစ်ခု မဟုတ်လော။ ၎င်းတို့ ပြုမူဆောင်ရွက်သည့်အခါ အသိအမှတ်ပြုခြင်းကို အမြဲ တောင်းဆိုပါက၊ ဘုရားသခင်ကို ဆုလာဘ်အမြဲ တောင်းဆိုပါက ယင်းသည် အပြစ်အနာအဆာတစ်ခု မဟုတ်လော။ ၎င်းတို့သည် မိမိတို့ကိုယ်ကို အမြဲ သက်သေခံလျက် ဘုရားသခင်ကို မည်သည့်အခါတွင်မျှ မချီးမြှောက်ပါက ယင်းသည် အပြစ်အနာအဆာတစ်ခု မဟုတ်လော။ ၎င်းတို့သည် မိမိတို့တာဝန်ကို ဝတ်ကျေတမ်းကျေ လုပ်ဆောင်ပါက၊ အခွင့်ကောင်းယူ၍ ပြုမူဆောင်ရွက်ပါက၊ ဆိုးယုတ်သည့် ရည်ရွယ်ချက်များ သိုထားပြီး အချောင်ခိုပါက ယင်းသည် အပြစ်အနာအဆာတစ်ခု မဟုတ်လော။ ဖောက်ပြန်ပျက်စီးသော စိတ်သဘောထားများ၏ ဤထုတ်ဖော်ခြင်းများအားလုံးသည် အပြစ်အနာအဆာများ ဖြစ်သည်။ သမ္မာတရားကို လူတို့ မသိနားမလည်မီ ထိုအရာကို ၎င်းတို့ မသိကြခြင်းသာ ဖြစ်သည်။ ယခုတွင် ဤဖောက်ပြန်ပျက်စီးမှု ထုတ်ဖော်ခြင်းများသည် အပြစ်အနာအဆာများနှင့် အညစ်အကြေးများ ဖြစ်သည်ကို သင်တို့အားလုံး သိကြပေပြီ။ သင်တို့သည် သမ္မာတရား အနည်းငယ် နားလည်သည်နှင့်တစ်ပြိုင်နက် ဤပိုင်းခြားသိမြင်နိုင်စွမ်း ရှိနိုင်ပေသည်။ ဖောက်ပြန်ပျက်စီးမှု ထုတ်ဖော်ခြင်းများနှင့် သက်ဆိုင်သည့် အရာအားလုံးသည် အလိမ်အညာများနှင့် ဆက်နွှယ်ပေသည်။ သမ္မာကျမ်းစာ၏ စကားလုံးများဖြစ်သည့် “မုသားမတွေ့” ဟူသည်တို့မှာ သင်သည် အပြစ်အနာအဆာများ ရှိမရှိဆိုသည်ကို သုံးသပ်ခြင်းအတွက် အဓိကလက္ခဏာရပ်များ ဖြစ်သည်။ ထို့ကြောင့် လူတစ်ဦးသည် ဘဝတွင် ကြီးထွားရင့်ကျက်မှုကို တွေ့ကြုံပြီးခြင်း ရှိမရှိဆိုသည်ကို အကဲဖြတ်ရာတွင် နောက်ထပ် အညွှန်းတစ်ခုရှိသည်။ ယင်းမှာ သင်သည် ရိုးသားသောလူတစ်ဦးဖြစ်ခြင်းထဲသို့ ဝင်ရောက်ပြီးခြင်း ရှိမရှိ၊ သင် ပြောသည့်အရာများတွင် မုသားမည်မျှကို တွေ့ရှိနိုင်သည်ဆိုသည်နှင့် သင်၏ မုသားများသည် တဖြည်းဖြည်း လျော့နည်းခြင်းရှိမရှိ သို့မဟုတ် ထိုမုသားများသည် ယခင်ကဲ့သို့ပင် အလားတူ ဖြစ်ကြသလောဆိုသည့်အရာ ဖြစ်သည်။ သင်၏ စက်ဆုပ်စရာဖြစ်ပြီး လှည့်ဖြားသော စကားများအပါအဝင် သင်၏ မုသားများသည် တဖြည်းဖြည်း လျော့နည်းလာပါက ယင်းမှာ သင်သည် စစ်မှန်မှုထဲသို့ စတင်ဝင်ရောက်ပြီးဖြစ်ကာ သင်၏ဘဝ ကြီးထွားနေသည်ကို သက်သေပြပေသည်။ ဤသည်မှာ အမှုအရာများကို ကြည့်ရှုရန် လက်တွေ့ကျသည့် နည်းလမ်းဖြစ်သည် မဟုတ်လော။ (ဟုတ်ပါသည်။) သင်သည် ကြီးထွားရင့်ကျက်မှုကို တွေ့ကြုံနှင့်ပြီးသားဖြစ်သည်ဟု ခံစားရသော်လည်း သင်၏ မုသားများ လုံးဝ လျော့နည်းမသွားသေးသကဲ့သို့ သင်သည် အခြေခံအားဖြင့် ဘာသာတရားမရှိသူတစ်ဦးကဲ့သို့ ဖြစ်ပါက ဤသည်မှာ သမ္မာတရား စစ်မှန်မှုထဲသို့ ဝင်ရောက်ခြင်း၏ ပုံမှန် သရုပ်သကန်တစ်ခု ဟုတ်သလော။ (မဟုတ်ပါ။) တစ်စုံတစ်ဦးသည် သမ္မာတရား စစ်မှန်မှုထဲသို့ ဝင်ရောက်ပြီးသည့်အခါ ၎င်းတို့သည် အနည်းဆုံးအနေဖြင့် မုသားများကို များစွာ လျှော့ပြောကြလိမ့်မည်။ ၎င်းတို့သည် အခြေခံအားဖြင့် ရိုးသားသောလူတစ်ဦး ဖြစ်လိမ့်မည်။ သင်သည် အလွန် လိမ်ညာလွန်းပြီး သင်၏ စကားများသည် အလွန်မသန့်စင်လွန်းပါက ဤသည်မှာ သင်သည် လုံးဝ မပြောင်းလဲသေးသကဲ့သို့ ရိုးသားသော လူတစ်ဦး မဖြစ်သေးကြောင်း သက်သေပြပေသည်။ သင်သည် ရိုးသားသော လူတစ်ဦးမဟုတ်ပါက အသက်ဝင်ရောက်မှု မရှိပေ။ ထို့ကြောင့် မည်သည့် ကြီးထွားရင့်ကျက်မှုကို သင် တွေ့ကြုံနိုင်သနည်း။ သင်၏ ဖောက်ပြန်ပျက်စီးသော စိတ်သဘောထားသည် ပကတိအတိုင်း ရှိနေဆဲဖြစ်ပြီး သင်သည် ဘာသာတရားမရှိသူတစ်ဦးနှင့် နတ်ဆိုးတစ်ဦး ဖြစ်သည်။ ရိုးသားသော လူတစ်ဦး ဖြစ်ခြင်းသည် လူတစ်ဦးက မိမိတို့ဘဝတွင် ကြီးထွားရင့်ကျက်မှု တွေ့ကြုံပြီးခြင်းရှိမရှိဆိုသည်ကို အကဲဖြတ်ရန်အသုံးပြုသည့် အညွှန်းတစ်ခု ဖြစ်သည်။ ဤအရာများကို မိမိတို့ကိုယ်တိုင်နှင့် မည်သို့ နှိုင်းယှဉ်ကြည့်ရမည်ဆိုသည်ကို လူတို့ သိရှိရမည်ဖြစ်ပြီး မိမိတို့ကိုယ်ကို မည်သို့အကဲဖြတ်ရမည်ဆိုသည်ကို သိရမည်။

အားလုံးထဲတွင် လူတစ်ဦးက မိမိ၏အသက်ဝင်ရောက်မှု၌ ကြီးထွားရင့်ကျက်မှုကို တွေ့ကြုံပြီးခြင်း ရှိမရှိနှင့်သက်ဆိုင်သည့် အညွှန်းမည်မျှကို ငါတို့ မိတ်သဟာယပြုပြီးပြီနည်း။ (ခြောက်ခုဖြစ်ပါသည်။) ဤခြောက်ခုက မည်သည့်အရာများ ဖြစ်သည်ကို အကျဉ်းချုပ်လော့။ (ပထမမှာ တစ်စုံတစ်ဦးသည် ဘုရားသခင်ကို ယုံကြည်ခြင်း လမ်းကြောင်းအား ရွေးချယ်ခြင်းက မှန်ကန်ကာ လုံးဝ သဘာဝကျပြီး ကျိုးကြောင်းခိုင်လုံမျှတသည်ဟု မိမိတို့စိတ်နှလုံးတွင် ယုံကြည်ခြင်း ရှိမရှိ၊ ဤလမ်းကြောင်းသည် ဘဝတွင် မှန်ကန်သည့် လမ်းကြောင်းဖြစ်သည်ဟု ၎င်းတို့ ဆုံးဖြတ်နှင့်ပြီးခြင်း ရှိမရှိဆိုသည်နှင့် ဘုရားသခင်နောက်သို့ လိုက်ရန် စိတ်နှစ်ခွမရှိဘဲ စိတ်ပိုင်းဖြတ်ချက်နှင့် အလိုဆန္ဒ ၎င်းတို့ ရှိမရှိဖြစ်သည်။ ဒုတိယမှာ လူများ၊ ကမ္ဘာလောက၊ ဤလူမှုအဖွဲ့အစည်း၊ ဘဝ၏ လမ်းကြောင်း၊ ရည်မှန်းချက်များနှင့် ဦးတည်ချက်၊ ပြီးလျှင် ဘဝ၏ အဓိပ္ပာယ်နှင့် တန်ဖိုးတို့နှင့် စပ်လျဉ်း၍ ၎င်းတို့၏ ရှုထောင့်အမြင်များ ပြောင်းလဲပြီးခြင်း ရှိမရှိဖြစ်သည်။ တတိယမှာ လူတို့သည် ဘုရားသခင်နှင့် ပုံမှန် ဆက်ဆံရေးတစ်ခု ရှိမရှိဖြစ်သည်။ စတုတ္ထမှာ ၎င်းတို့သည် ၎င်းတို့ ကြုံရသည့် လူများ၊ ဖြစ်ရပ်များ၊ အမှုအရာများနှင့် အခြေအနေများတွင် ဘုရားသခင်ကို ကျိုးနွံနာခံနိုင်ခြင်း ရှိမရှိနှင့် ၎င်းတို့ ကျိုးနွံနာခံနိုင်သည့် အတိုင်းအတာတို့ ဖြစ်သည်။ ပဉ္စမမှာ လူတို့သည် အမှုအရာများ ၎င်းတို့ထံ ဖြစ်ပျက်သည့်အခါ ဘုရားသခင်၏ ရည်ရွယ်ချက်များကို သိနားလည်လာနိုင်ပြီး သမ္မာတရားကို ရရှိနိုင်ခြင်း ရှိမရှိ ဖြစ်သည်။ ဆဋ္ဌမမှာ ၎င်းတို့သည် ရိုးသားသော လူတစ်ဦး ဖြစ်ခြင်းထဲသို့ ဝင်ရောက်ပြီးခြင်း ရှိမရှိဖြစ်သည်။) သင်တို့သည် ဤအရာများထဲသို့ ဝင်ရောက်ပြီးခြင်း ရှိမရှိဆိုသည်ကို မကြာခဏ ဆန်းစစ်ရမည်ဖြစ်ပြီး စုဝေးပွဲများတွင် ထိုအရာများကို မိတ်သဟာယပြုရမည်။ ဤအရာများကို သင် အမြဲ အာရုံမစိုက်ပါက သင်၏ ဘဝ ကြီးထွားနိုင်လိမ့်မည် မဟုတ်သကဲ့သို့ သင်၏ စိတ်သဘောထား ပြောင်းလဲရန် ဖြစ်နိုင်လိမ့်မည် မဟုတ်။ လူတို့သည် ၎င်းတို့ အာရုံစိုက်သည့် မည်သည့်အရာများတွင်မဆို၊ ၎င်းတို့အားထုတ်သည့် မည်သည့်နေရာတွင်မဆို ရလဒ်များ ရရှိကြသည်။ သင်သည် အယူဝါဒကို အမြဲ အာရုံစိုက်ပါက အယူဝါဒကိုသာ ရရှိလိမ့်မည်။ အဆင့်အတန်းနှင့် တန်ခိုးအာဏာရရှိခြင်းအပေါ် အာရုံစိုက်ပါက သင်၏ အဆင့်အတန်းနှင့် တန်ခိုးအာဏာသည် တည်ငြိမ်ကောင်းတည်ငြိမ်မည် ဖြစ်သော်လည်း သမ္မာတရားကို သင် ရရှိပြီးဖြစ်လိမ့်မည် မဟုတ်သကဲ့သို့ သင်သည် ဖယ်ရှားရှင်းလင်းခြင်းခံရလိမ့်မည်။ သင်လုပ်ဆောင်သည့် တာဝန်သည် မည်သည့်အရာဖြစ်ပါစေ အသက်ဝင်ရောက်မှုသည် အရေးကြီးသော အရာဖြစ်၏။ သင်သည် အဆိုပါကိစ္စနှင့် စပ်လျဉ်း၍ လျှော့ပေါ့၍ မရသကဲ့သို့ အလေးမထား၍လည်း မရပေ။

၂၀၁၇ ခုနှစ်၊ ဇန်နဝါရီလ ၃၁ ရက်


ဘုရားသခင်ကို ကြောက်ရွံ့ခြင်းဖြင့်သာ ကယ်တင်ခြင်းလမ်းကြောင်းပေါ်တွင် လျှောက်လှမ်းနိုင်သည်

ဘုရားသခင်ကို ကြောက်ရွံ့သော စိတ်နှလုံး မရှိသူတို့သည် သူ့ကို အချိန်မည်မျှကြာ ယုံကြည်သည်ဖြစ်စေ ပြောင်းလဲလိမ့်မည်မဟုတ်။ ဘုရားသခင်ကို ကြောက်ရွံ့သောသူတို့သာ သန့်ရှင်းသော ဝိညာဉ်တော်၏ အလုပ်ကို ရရှိနိုင်ပြီး ကယ်တင်ခြင်း လမ်းကြောင်းပေါ် ခြေလှမ်းနိုင်သည်။ လူသားအတွက် ဘုရားသခင်ကို ကြောက်ရွံ့သော စိတ်နှလုံးရှိရန်မှာ အရေးပါလိုက်လေခြင်းပါတကား။ အဘယ်ကြောင့် လူအချို့သည် မိမိတို့ကိုယ်ကို လုံးဝ သိရှိမလာကြသနည်း။ အဘယ်ကြောင့်ဆိုသော် ဘုရားသခင်ကို ကြောက်ရွံ့သော စိတ်နှလုံး မရှိကြသောကြောင့် ဖြစ်သည်။ အဘယ်ကြောင့် လူအချို့သည် သန့်ရှင်းသော ဝိညာဉ်တော်၏ အလုပ်ကို လုံးဝ မရရှိနိုင်ကြသနည်း။ အဘယ်ကြောင့်ဆိုသော် ဘုရားသခင်ကို ကြောက်ရွံ့သော စိတ်နှလုံးများ မရှိသောကြောင့် ဖြစ်သည်။ ဘုရားသခင်ကို ကြောက်ရွံ့သော စိတ်နှလုံးရှိသူတို့သာ မိမိကိုယ်ကို မကြာခဏ သုံးသပ်ဆင်ခြင်ကာ သိရှိလာနိုင်ကြသည်။ ၎င်းတို့သည် အမှားများ လုပ်မိမည်ကို၊ သို့မဟုတ် လမ်းမှားသို့ လျှောက်လှမ်းသွားမိမည်ကို အမြဲ စိုးရွံ့ကြသည်။ ၎င်းတို့ ရွေးချယ်မှုများ ပြုလုပ်ရန် လိုအပ်သည့်အရာများ ၎င်းတို့အပေါ် ဖြစ်ပျက်သည့်အခါ ဘုရားသခင်ကို ပုန်ကန်ပြစ်မှားသည်ထက် လူကို ပုန်ကန်ပြစ်မှားချင်ကြမည်ဖြစ်ပြီး ဘုရားသခင်နှင့် ကင်းကွာသည်ထက်၊ သို့မဟုတ် သူ့ကို သစ္စာဖောက်သည်ထက် ညှဉ်းပန်းနှိပ်စက်မှု ခံစားချင်ကြမည်ဖြစ်သည်။ ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သော လူတစ်ဦးဖြစ်ကာ ဘုရားသခင်၏ အသိအမှတ်ပြုခြင်းကို ရရှိခဲ့သည်။

သို့ဆိုလျှင် ဘုရားသခင်ကို သင်၏ ယုံကြည်မှုတွင် ကယ်တင်ခြင်း ရရှိမည်ဆိုပါက သင်၏ အတွေ့အကြုံသည် မည်သည့်နေရာတွင် စတင်ရမည်နည်း။ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံခြင်း၊ မိမိကိုယ်ကို စစ်မှန်သည့် အသိတစ်ခုကို ရရှိခြင်းနှင့် အမှန်တကယ် နောင်တရခြင်းတို့အားဖြင့် သင်အစပြုရမည်။ ဤသည်မှာ ကယ်တင်ခြင်း လမ်းကြောင်းပေါ် ခြေလှမ်းခြင်း ဖြစ်သည်။ လူတို့အတွက် မိမိတို့ကိုယ်ကို သိရှိရန်မှာ မလွယ်ကူပေ။ မိမိတို့၏ကိုယ်ပိုင် ဖောက်ပြန်ပျက်စီးသော စိတ်သဘောထားနှင့် အနှစ်သာရကို သိရှိရန်၊ ဘုရားသခင်ရှေ့မှောက်၊ ဖန်ဆင်းရှင်ရှေ့မှောက်တွင် ၎င်းတို့ မည်မျှ သေးငယ်ပြီး အရေးမပါဖြစ်သည်ကို သိရှိရန်မှာ ၎င်းတို့အတွက် သာ၍ပင် ခက်ခဲ၏။ လူတို့သည် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများ၊ သို့မဟုတ် ၎င်းတို့၏ ဖောက်ပြန်ပျက်စီးသော အနှစ်သာရက မည်သည့်အရာဖြစ်သည်ကို မသိရှိနိုင်ပါက ဘုရားသခင်နှင့် မည်သည့် ဆက်ဆံရေးမျိုး ၎င်းတို့ ရှိကြသည်၊ ဘုရားသခင်ရှေ့မှောက်ရှိ ၎င်းတို့၏ အနေအထား၊ သို့မဟုတ် ၎င်းတို့ကို ဘုရားသခင် နှစ်သက်ခြင်း ရှိမရှိဆိုသည်တို့ကို ၎င်းတို့ သိကြမည်လော။ (သိကြလိမ့်မည် မဟုတ်ပါ။) ထို့ကြောင့် ဤနှစ်ကာလများအားလုံးတွင် ဘုရားသခင်ကို ယုံကြည်ပြီးနောက် မည်သည့်အရာကို ၎င်းတို့ ရရှိလေပြီနည်း။ သမ္မာတရားကို ၎င်းတို့ ရရှိလေပြီလော။ ကယ်တင်ခြင်း လမ်းကြောင်းပေါ် ၎င်းတို့ ခြေလှမ်းပြီးပြီလော။ ဘုရားသခင်ကို ယုံကြည်ပြီးနောက်တွင် သူ၏ နှုတ်ကပတ်တော်များကို ၎င်းတို့ စားသောက်ကြပါက၊ အသင်းတော် အသက်တာကို အသက်ရှင်ပြီး မိမိတို့တာဝန်ကို ထမ်းဆောင်ကြပါက ယင်းသည် ဘုရားသခင်နှင့် ဆက်ဆံရေးတစ်ခု ရှိခြင်းနှင့် ညီမျှပါသလော။ ဖန်ဆင်းရှင်နှင့် ဆက်ဆံရေးတစ်ခု ရှိရန်အလို့ငှာ လူတစ်ဦးသည် မည်သည့်အရာကို လုပ်ဆောင်နိုင်သနည်း၊ မည်သည့်အရာကို လိုက်စားသင့်သနည်း၊ မည်သည့် နေရာတွင် ရပ်တည်သင့်ပြီး မိမိတို့လမ်းကြောင်းကို မည်သို့ ရွေးချယ်သင့်သနည်း။ သင်တို့ သိကြပါသလော။ သင်တို့ မဖြေနိုင်ကြပေ။ သင်တို့ အလွန် ချို့တဲ့ကြပုံရသည်။ ယင်းမှာ သင်တို့သည် မိမိတို့ နားမလည်သည့် အရာများစွာတွင် သမ္မာတရားအကြောင်း ရှာဖွေခြင်း၊ သို့မဟုတ် မိတ်သဟာယပြုခြင်းတို့အပေါ် သင်တို့ အာရုံမစိုက်ကြကြောင်းကို ဆိုလိုပေသည်။ ထို့ကြောင့် သင်တို့၏ အသင်းတော် အသက်တာသည် အတိအကျ ချို့တဲ့နေပြီး ယင်းနှင့် သက်ဆိုင်သမျှ ရလဒ်များသည် အလွန်ကောင်းဖွယ် မရှိနိုင်ပေ။ သင်တို့သည် မိမိတို့နှုတ်ဖျားတွင် ဘုရားသခင်ကို ယုံကြည်ရာ၌ မကြာခဏ ပြောကြသည့် ဝိညာဉ်ရေးရာ ဝေါဟာရများနှင့် ဆိုရိုးများ ရှိသော်လည်း ထိုအရာများကို အလေးအနက် မထားကြသကဲ့သို့ သင်တို့သည် မိမိတို့ကိုယ်ပိုင် စိတ်ဝိညာဉ်ဆီသို့ ပြန်မသွားပေ။ “ဘုရားသခင် ပြောခဲ့သည့် ဤစကားများသည် မည်သည့်အရာကို ဆိုလိုသနည်း။ ငါ၏လက်တွေ့ဘဝတွင် ထိုစကားများကို မည်သို့ အသုံးပြုရမည်နည်း။ ဤစကားများကို ငါ မည်သို့ ခိုင်လုံစေမည်နည်း။ ယင်းတို့ကို လက်တွေ့အရှိတရားအဖြစ်သို့ မည်သို့ ပြောင်းလဲစေမည်နည်း။ ဤစကားများသည် အယူဝါဒနှင့် သဘောတရားများ၌ ရပ်တန့်မသွားဘဲ ငါ့ဘဝ၏ တစ်စိတ်တစ်ပိုင်းဖြစ်လာရန်၊ ငါ လျှောက်လှမ်းသည့် ဦးတည်ချက် ဖြစ်လာရန်အလို့ငှာ မည်သည့်အရာကို ငါ လုပ်ဆောင်နိုင်သနည်း။ ဘုရားသခင်၏ နှုတ်ကပတ်တော်များက ငါ့ဘဝ၏ တစ်စိတ်တစ်ပိုင်း ဖြစ်လာရန်အလို့ငှာ မည်သို့ ငါ ပြုမူရမည်နည်း”ဟု တွေးဆရန် မိမိတို့ စိတ်နှလုံးကို မငြိမ်သက်စေကြပေ။ ထိုသို့သော အရာများကို သင်တို့ တွေးဆနိုင်ပါက အသေးစိတ်အချက်များစွာကို သင်တို့ စဉ်းစားအဖြေရှာနိုင်လိမ့်မည်။ သို့ရာတွင် ယေဘုယျအားဖြင့် ထိုသို့သော အရာများကို သင်တို့ လုံးဝမတွေးဆကြသောကြောင့် အများအားဖြင့် ပြောဆိုထားသည့် သမ္မာတရား အများစုအတွက် သင်တို့သည် တိုက်ရိုက် သိနားလည်ခြင်းတစ်ခုတွင် ရပ်တန့်လိုက်ကြလေသည်။ လူတို့သည် တိုက်ရိုက် သိနားလည်မှုတွင် ရပ်လိုက်ပါက အခြားသူများက ၎င်းတို့နှင့် ပတ်သက်၍ မည်သည့်အရာကို တွေ့မြင်နိုင်ကြလိမ့်မည်နည်း။ လူတို့သည် ဝိညာဉ်ရေးရာ သဘောတရားများ၊ ဝိညာဉ်ရေးရာ အသုံးအနှုန်းနှင့် ဝိညာဉ်ရေးရာ ဆိုရိုးများအကြောင်းကို မကြာခဏ ဟောပြောကြသော်လည်း ၎င်းတို့ အသက်တာများတွင် ဘုရားနှုတ်ကပတ်တော်များကို ၎င်းတို့ လက်တွေ့လုပ်ဆောင်ခြင်း၊ သို့မဟုတ် ဘုရားနှုတ်ကပတ်တော်များကို တွေ့ကြုံခြင်းနှင့်ဆိုင်သည့် လက်တွေ့အရှိတရားကို သင် မမြင်ရပေ။ ယခုအခါတွင် သင်တို့သည် အလွန်ကြီးမားသော ပြဿနာတစ်ခုကို ရင်ဆိုင်ရသည်။ အဘယ်ပြဿနာဖြစ်သနည်း။ သင်တို့သည် အယူဝါဒအနည်းငယ်ကို ဟောကြားနိုင်စွမ်းရှိသောကြောင့်၊ ဝိညာဉ်ရေးရာစကားအချို့ကို နားလည်သဘောပေါက်ခြင်းရှိသောကြောင့်၊ မိမိကိုယ်ကို သိခြင်းနှင့်ပတ်သက်ပြီး သင်တို့၏ အတွေ့အကြုံအနည်းငယ်ကို ပြောဆိုနိုင်သောကြောင့် သင်တို့သည် သမ္မာတရားကို နားလည်သည်၊ ဘုရားသခင်အပေါ် သင်တို့၏ ယုံကြည်ခြင်းသည် အဆင့်တစ်ခုသို့ရောက်နေပြီ၊ သင်တို့သည် လူအများစု၏ အထက်တွင်ရှိသည်ဟု ထင်နေခြင်းဖြစ်သော်လည်း၊ အမှန်တကယ်တွင် သင်တို့သည် သမ္မာတရား စစ်မှန်မှုသို့ မဝင်ရောက်ရသေးပေ။ သင်တို့အတွက် ကူညီပံ့ပိုးပေးမည့်လူများမရှိဘဲ၊ သမ္မာတရားကို သင်တို့ထံ မိတ်သဟာယဖွဲ့ပေးပြီး လမ်းပြပေးမည့်သူများမရှိဘဲ၊ သင်တို့သည် လုံးဝရပ်တန့်သွားပြီး အပျော်အပါး၌ ပို၍ မွေ့လျော်လာလိမ့်မည်။ သင်တို့သည် ဘုရားသခင်အား သက်သေခံခြင်းအမှုကို တာဝန်ယူလုပ်ဆောင်နိုင်စွမ်းမရှိပေ။ သင်တို့သည် ဘုရားသခင်၏ စေခိုင်းချက်ကို မပြီးမြောက်နိုင်ကြပေ။ သို့တိုင်အောင် အတွင်းတွင် သင်တို့သည် မိမိကိုယ်ကို အထင်ကြီးဆဲဖြစ်သည်။ သင်တို့သည် လူအများစုထက်ပို၍ နားလည်သည်ဟု ထင်သည်။ သို့သော် အမှန်တကယ်တွင် သင်တို့သည် ဝိညာဉ်ရင့်ကျက်မှု ကင်းမဲ့သည်။ သမ္မာတရား စစ်မှန်မှုသို့ မဝင်ရောက်ရသေးပေ။ အနည်းငယ်သော စကားများနှင့် အယူဝါဒတို့ကို နားလည်နိုင်ရုံမျှဖြင့် တိုး၍ မာနထောင်လွှားလာသည်။ လူတို့သည် ဤအခြေအနေသို့ ဝင်ရောက်သည်နှင့်တစ်ပြိုင်နက်၊ သမ္မာတရားကို ၎င်းတို့ ရရှိပြီးဖြစ်သည်ဟု ထင်မြင်ပြီး ကိုယ့်ကိုယ်ကိုယ် အားရကျေနပ်လာသောအခါတွင် ၎င်းတို့သည် မည်သို့သောအန္တရာယ်မျိုးတွင် ကျရောက်နေသနည်း။ လျှာသွက်အာသွက်သော အယောင်ဆောင်ခေါင်းဆောင်၊ သို့မဟုတ် အန္တိခရစ်တစ်ဦးသည် အမှန်တကယ် ပေါ်လာလျှင် သင်တို့သည် ဧကန်မုချ အထင်အမြင်မှားစေခြင်းကို ခံရပြီး ၎င်းတို့နောက်သို့ စတင် လိုက်လျှောက်မည်ဖြစ်သည်။ ဤသည်မှာ အန္တရာယ်ရှိသည်မဟုတ်လော။ သင်တို့သည် မာနထောင်လွှားတတ်၊ ကိုယ်မှန်သည်ထင်မှတ်ပြီး၊ မိမိဘာသာ အားရကျေနပ်တတ်သည်။ ဤဖြစ်ရပ်တွင် သင်တို့သည် ဘုရားသခင်ထံမှ သွေဖည်မည်မဟုတ်လော။ ဘုရားသခင်အား သစ္စာဖောက်ပြီး သင်၏ ကိုယ်ပိုင်လမ်းကြောင်းအတိုင်း သွားမည်မဟုတ်လော။ သင်တို့သည် သမ္မာတရား စစ်မှန်မှု မရှိကြသကဲ့သို့ ဘုရားသခင်ကို သက်သေမခံနိုင်ကြပေ။ မိမိတို့ကိုယ်ကိုသာ သင်တို့ သက်သေခံနိုင်ကြပြီး မိမိတို့ကိုယ်ကိုသာ ကြွားလုံးထုတ်နိုင်ကြသည်။ ထို့ကြောင့် သင်တို့သည် အန္တရာယ်ရှိကြသည် မဟုတ်လော။ ထို့အပြင် သင်တို့သည် ဤအခြေအနေ၌ နွံနစ်နေပါက မည်သည့် ဖောက်ပြန်ပျက်စီးသော စိတ်သဘောထားများကို သင်တို့ ထုတ်ဖော်မည်နည်း။ ပထမဦးစွာ မာနထောင်လွှားပြီး ကိုယ်မှန်သည်ထင်သည့် စိတ်သဘောထားကို သင်တို့ ထုတ်ဖော်ပြကြလိမ့်မည်။ ယင်းမှာ သိသာထင်ရှားလှ၏။ အာဏာကို အသုံးချကာ သင်၏ ဝါရင့်မှုကိုလည်း ကြွားလုံးထုတ်လိမ့်မည် မဟုတ်လော။ လူတို့ကို အထက်စီးမှ ဩဝါဒပေးလိမ့်မည် မဟုတ်လော။ ဤဖောက်ပြန်ပျက်စီးသော စိတ်သဘောထားများကို သင် ထုတ်ဖော်ပြပါက ဘုရားသခင်သည် သင့်ကို စက်ဆုပ်ရွံရှာလိမ့်မည် မဟုတ်လော။ တစ်စုံတစ်ဦးသည် အထူးသဖြင့် မာနထောင်လွှားပြီး မိမိကိုယ်ကို မှန်သည်ဟု ယူမှတ်ကာ မိမိကိုယ်ကို စစ်ဆေးခြင်း မရှိပါက ဘုရားသခင်သည် ၎င်းတို့ကို ပစ်ပစ်ခါခါ ငြင်းလိမ့်မည်မှာ ဖြစ်နိုင်ဖွယ်ရှိသည် မဟုတ်လော။ အမှန်ပင် အလွန်တရာ ဖြစ်နိုင်ဖွယ်ရှိ၏။ ဥပမာအားဖြင့်၊ သင်တို့သည် သင်တို့တာဝန်များကို နှစ်အနည်းငယ်ကြာထမ်းဆောင်ပြီးဖြစ်ကောင်းဖြစ်နိုင်သည်။ သို့သော် သင်တို့၏ အသက် ဝင်ရောက်မှုတွင် သိသာမြင်သာသော တိုးတက်မှုမရှိသေးပေ။ အပေါ်ယံအယူဝါဒအနည်းငယ်ကိုနားလည်ခြင်းသာရှိသည်။ ဘုရားသခင်၏ စိတ်သဘောထားနှင့် အနှစ်သာရကို အမှန်တကယ် သိမြင်မှုမရှိ။ ပြောဆိုရန် အခက်အခဲအောင်မြင်မှုများ မရှိပေ။ ဤသည်မှာ ယခုအခါ သင်တို့၏ ဝိညာဉ်ရင့်ကျက်မှုဖြစ်လျှင် သင်တို့သည် မည်သည့်အရာကို လုပ်ဆောင်နိုင်ခြေရှိမည်နည်း။ သင်တို့တွင် မည်သည့် ဖောက်ပြန်ပျက်စီးမှု ထုတ်ဖော်ပြခြင်း ရှိမည်နည်း။ (မာနထောင်လွှားခြင်းနှင့် စိတ်ကြီးဝင်ခြင်းတို့ ဖြစ်ပါသည်။) သင်တို့၏ မာနထောင်လွှားမှုနှင့် စိတ်ကြီးဝင်မှုသည် ပြင်းထန်လာမည်လော၊ သို့မဟုတ် မပြောင်းမလဲဘဲ ကျန်ရှိနေမည်လော။ (ပြင်းထန်လာမည်။) အဘယ်ကြောင့် ပြင်းထန်လာမည်နည်း။ (ကျွန်ုပ်တို့သည် မိမိတို့ကိုယ်ကို အလွန်ပင် အရည်အသွေးပြည့်မီသည်ဟု ထင်မည်ဖြစ်သောကြောင့်ဖြစ်သည်။) လူတို့သည် မိမိတို့ကိုယ်ပိုင် အရည်အချင်းများနှင့်ဆိုင်သည့် အဆင့်ကို မည်သည့် အခြေခံအကြောင်းရင်းပေါ်တွင် အကဲဖြတ်ကြသနည်း။ တာဝန်တစ်ခုခုကို ၎င်းတို့ထမ်းဆောင်သည်မှာ နှစ်မည်မျှကြာသည်၊ အတွေ့အကြုံမည်မျှကို ၎င်းတို့ရရှိပြီးဖြစ်သည်တို့အပေါ်တွင် အခြေခံသည်မဟုတ်လော။ ဤသို့ဖြစ်လျက် သင်တို့သည် ဝါရင့်ခြင်းနှင့်ပတ်သက်ပြီး တဖြည်းဖြည်းချင်း စတင်စဉ်းစားလာမည်မဟုတ်လော။ ဥပမာအားဖြင့် ညီအစ်ကိုတစ်ယောက်သည် ဘုရားသခင်ကို နှစ်များစွာ ယုံကြည်ခဲ့ပြီး တာဝန်တစ်ခုကို အချိန်အတော်ကြာထမ်းဆောင်ခဲ့သည်။ ထို့ကြောင့် သူသည် စကားပြောရန် အရည်အချင်းအပြည့်မီဆုံးဖြစ်သည်။ ညီအစ်မတစ်ယောက်သည် ဤသို့ရောက်သည်မှာ မကြာသေးပေ။ သူမသည် အစွမ်းအစအနည်းငယ်ရှိသော်လည်း ဤတာဝန်ကို ထမ်းဆောင်ရာတွင် အတွေ့အကြုံမရှိပေ။ ဘုရားသခင်ကို ယုံကြည်သည်မှာ မကြာသေးပေ။ ထို့ကြောင့် သူမသည် ပြောဆိုရန် အရည်အချင်း မပြည့်မီဆုံးဖြစ်သည်။ ပြောဆိုရန် အရည်အချင်း အပြည့်မီဆုံးသူက မိမိကိုယ်ကို စဉ်းစားသည်။ “ငါသည် ဝါရင့်သောကြောင့် ငါ၏တာဝန်ကို ထမ်းဆောင်ခြင်းသည် စံမီသည့် သဘောဖြစ်သည်။ ငါ၏ အားထုတ်လိုက်စားမှုသည် ထိပ်ဆုံးသို့ ရောက်ရှိပြီးဖြစ်သည်။ ငါ ကြိုးပမ်းသင့်သည့်၊ ဝင်ရောက်သင့်သည့်အရာမရှိပေ။ ဤတာဝန်ကို ငါ ကောင်းစွာ ထမ်းဆောင်ပြီးဖြစ်သည်။ ငါသည် ဤအလုပ်ကို အနည်းနှင့်အများ ပြီးမြောက်ပြီးဖြစ်သည်။ ဘုရားသခင်သည် ကျေနပ်သင့်သည်။” ဟူ၍ ဖြစ်သည်။ ဤသို့ဖြင့် ၎င်းတို့သည် မိမိတို့ဘာသာ အားရကျေနပ်လာသည်။ ဤသည်မှာ ၎င်းတို့သည် သမ္မာတရား စစ်မှန်မှုသို့ ဝင်ရောက်ပြီးဖြစ်သည်ဟု ညွှန်ပြသလော။ ၎င်းတို့သည် မည်သည့်တိုးတက်မှုမျှ ပြုလုပ်ခြင်းမရှိတော့ပေ။ ၎င်းတို့သည် သမ္မာတရား၊ သို့မဟုတ် အသက်ကို မရရှိသေးပေ။ သို့တိုင်အောင် ၎င်းတို့သည် မိမိတို့ကိုယ်ကို အလွန်အမင်း အရည်အချင်းပြည့်မီသည်ဟု ထင်မြင်ကြသည်။ ဝါရင့်သည့်ပုံစံဖြင့် ပြောဆိုကြသည်။ ဘုရားသခင်၏ ဆုလာဘ်ကို စောင့်မျှော်ကြသည်။ ဤသည်မှာ မာနထောင်လွှားသော စိတ်သဘောထားတစ်ခုကို ထုတ်ဖော်ပြခြင်း မဟုတ်လော။ လူတို့သည် “အလွန်အမင်း အရည်အချင်းပြည့်မီခြင်း” မရှိသောအခါ ၎င်းတို့သည် သတိထားရမည်ကို သိသည်။ အမှားများမပြုလုပ်ရန် မိမိတို့ကိုယ်ကို သတိပေးကြသည်။ ၎င်းတို့သည် မိမိတို့ကိုယ်ကို အလွန်အမင်း အရည်အချင်းပြည့်မီသည်ဟု ယုံကြည်သည်နှင့် မာနထောင်လွှားလာသည်။ မိမိတို့ကိုယ်ကို စတင်၍ အထင်ကြီးလာကြသည်။ မိမိတို့ဘာသာ အားရကျေနပ်တတ်ကြသည်။ ဤသို့သောအချိန်များတွင် ၎င်းတို့သည် ပေါလု ပြုလုပ်ခဲ့သကဲ့သို့ ဘုရားသခင်ထံမှ ဆုလာဘ်များနှင့် သရဖူကို တောင်းဆိုနိုင်ခြေမရှိသလော။ (ရှိပါသည်။) လူသားနှင့် ဘုရားသခင်ကြား ဆက်ဆံရေးမှာ အဘယ်သို့နည်း။ ဤသည်မှာ ဖန်ဆင်းရှင်နှင့် ဖန်ဆင်းခံများကြား ဆက်ဆံရေးမဟုတ်ပေ။ ဤသည်မှာ အပေးအယူဆက်ဆံရေးထက် မပိုပေ။ ဤသို့ဖြစ်သောအခါ လူတို့တွင် ဘုရားသခင်နှင့် ဆက်ဆံရေးမရှိပေ။ ဘုရားသခင်သည် ၎င်းတို့ထံမှ သူ၏ မျက်နှာကို ကွယ်ဝှက်နိုင်ခြေရှိသည်။ ဤသည်မှာ အန္တရာယ်ရှိသော လက္ခဏာဖြစ်သည်။

လူအချို့သည် ဘုရားသခင် ရွေးချယ်ထားသည့် လူတို့ကို မိမိတို့ဘာသာ ထိန်းချုပ်ရင်း လူတို့က မိမိတို့ တာဝန်ကို ထမ်းဆောင်သည့် ဝန်းကျင်ကို အန္တိခရစ်များ၏ အမှီအခိုကင်းသည့် နိုင်ငံတစ်ခုအဖြစ်သို့ ပြောင်းလဲလျက် ဘုရားသခင်ကို ဘေးဖယ်ထားကြ၏။ ဘုရားသခင်ကို အစေခံပြီး ကိုးကွယ်သည့် အသင်းတော်များအား ဘာသာရေး အဖွဲ့အစည်းများအဖြစ်သို့ ၎င်းတို့ ပြောင်းလဲလိုက်ကြသည်။ ဤလူများသည် သမ္မာတရားနှင့် အသက်ထဲသို့ ဝင်ရောက်ပြီးပြီလော။ ဤလူများသည် ဘုရားသခင်နောက်လိုက်ကာ အစေခံကြသလော၊ သို့မဟုတ် သက်သေခံကြသလော။ လုံးဝ မလုပ်ဆောင်ကြပေ။ ၎င်းတို့သည် မိမိတို့တာဝန်ကို ထမ်းဆောင်နေကြသလော။ (မထမ်းဆောင်ကြပါ။) သို့ဆိုလျှင် မည်သည့်အရာကို ၎င်းတို့ လုပ်ဆောင်နေကြသနည်း။ ၎င်းတို့သည် လူ၏ လုပ်ငန်းများနှင့် စီမံကိန်းများအတွက် မပါဝင်ကြသလော။ လူ၏ လုပ်ငန်းများနှင့် စီမံကိန်းများတွင် သင်မည်မျှ ကောင်းစွာ ပါဝင်ပတ်သက်သည်ဖြစ်စေ ဘုရားသခင်သည် သင်၏ စိတ်နှလုံးတွင်မရှိပါက၊ ပြီးလျှင် သမ္မာတရားကို သင် မလိုက်စားပါက ယင်းမှာ သင်သည် ဘုရားသခင်နှင့် ဆက်နွှယ်မှုမရှိဟု ဆိုလိုသည် မဟုတ်လော။ ယင်းသည် ဆိုးရွားသည့် အရာတစ်ခု မဟုတ်လော။ တစ်စုံတစ်ဦးသည် ဘုရားသခင်ကို ယုံကြည်ပြီး သူ့နောက်လိုက်သည့်အခါ အကြောက်ဆုံး ဖြစ်ရမည့်အရာမှာ လူတို့၏ လုပ်ငန်းများနှင့် စီမံကိန်းများတွင် ပါဝင်ပတ်သက်ရန် ၎င်းတို့သည် ဘုရားသခင်၏ နှုတ်ကပတ်တော်များနှင့် သမ္မာတရားမှ သွေဖည်သွားခြင်း ဖြစ်သည်။ ထိုသို့ လုပ်ဆောင်ခြင်းသည် မိမိကိုယ်ပိုင် လမ်းကြောင်းပေါ် လမ်းလွဲခြင်း ဖြစ်သည်။ ဥပမာ အသင်းတော်တစ်ပါးက ခေါင်းဆောင်တစ်ဦးကို ရွေးကောက်သည်ဆိုပါစို့။ ဤခေါင်းဆောင်သည် အယူဝါဒနှင့်ဆိုင်သည့် စကားများနှင့် အယူဝါဒများကို မည်သို့ ဟောပြောရမည်ဆိုသည်ကိုသာ သိရှိပြီး မိမိ၏ကိုယ်ပိုင် ဂုဏ်သိက္ခာနှင့် အဆင့်အတန်းအပေါ်တွင်သာ အာရုံစိုက်လေသည်။ မည်သည့် လက်တွေ့ကျသည့် အလုပ်ကိုမျှ မလုပ်ဆောင်ချေ။ သို့တိုင် အယူဝါဒနှင့်ဆိုင်သည့် စကားများနှင့် အယူဝါဒများကို ထိုသူက ကောင်းစွာ ဟောပြောနေကြသည်ကို သင်တို့ ကြားရသလို ယင်းတို့က သမ္မာတရားနှင့် ကိုက်ညီပြီး ထိုသူ ပြောသမျှက မှန်ကန်၏။ ထို့ကြောင့် သင်တို့သည် ထိုသူကို အလွန်တရာ လေးစားပြီး ခေါင်းဆောင်ကောင်းတစ်ဦးအဖြစ် ခံစားမိကြသည်။ သင်သည် အရာခပ်သိမ်းတွင် ထိုသူကို အရေးစိုက်ပြီး နောက်ဆုံးတွင် ထိုသူကို လုံးဝ နာခံရင်း ထိုသူနောက် သင်လိုက်လေသည်။ ထိုအခါ သင်သည် အယောင်ဆောင် ခေါင်းဆောင်တစ်ဦး၏ အထင်အမြင်မှားစေခြင်းနှင့် ထိန်းချုပ်ခြင်းကို ခံရသည် မဟုတ်လော။ ပြီးလျှင် ထိုအသင်းတော်သည် မိမိ၏ ဦးသျှောင်တွင် အယောင်ဆောင် ခေါင်းဆောင်တစ်ဦးရှိသည့် ဘာသာရေး အုပ်စုတစ်စု ဖြစ်လာပြီ မဟုတ်လော။ မိမိ၏ ဦးသျှောင်တွင် အယောင်ဆောင် ခေါင်းဆောင်တစ်ဦးရှိသည့် ဘာသာရေး အဖွဲ့ဝင်များသည် မိမိတို့၏တာဝန်များကို ထမ်းဆောင်နေကြပုံ ပေါ်ကောင်းပေါ်နိုင်သော်လည်း ၎င်းတို့သည် မိမိတို့တာဝန်များကို အမှန်တကယ် ထမ်းဆောင်နေကြသလော။ ဘုရားသခင်ကို အမှန်တကယ် အစေခံနေကြသလော။ (မခံကြပါ။) ထိုလူများသည် ဘုရားသခင်ကို အစေခံခြင်း မရှိပါက၊ သို့မဟုတ် မိမိတို့ တာဝန်များကို ထမ်းဆောင်နေခြင်း မရှိပါက ဘုရားသခင်နှင့် ဆက်နွှယ်မှုတစ်ခု ရှိကြသလော။ ဘုရားသခင်နှင့် ဆက်နွှယ်မှု မရှိသည့် လူတစ်စုသည် သူ့ကို ယုံကြည်သလော။ ငါ့ကို ပြောလော့။ အယောင်ဆောင် ခေါင်းဆောင်တစ်ဦး၏ နောက်လိုက်များ၊ သို့မဟုတ် အန္တိခရစ်တစ်ဦး၏ ထိန်းချုပ်မှုအောက်တွင်ရှိသည့် လူများသည် သန့်ရှင်းသော ဝိညာဉ်တော်၏ အလုပ် ရှိကြသလော။ သေချာပေါက် မရှိကြချေ။ ပြီးလျှင် သန့်ရှင်းသော ဝိညာဉ်တော်၏ အလုပ် ၎င်းတို့ မရှိကြသည်မှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် ဘုရားသခင်၏ နှုတ်ကပတ်တော်များမှ သွေဖည်ကြပြီးဖြစ်ကာ ဘုရားသခင်ကို ကျိုးနွံနာခံခြင်း မရှိကြသော်လည်း သို့မဟုတ် မကိုးကွယ်ကြသော်လည်း၊ အယောင်ဆောင် သိုးထိန်းများနှင့် အန္တိခရစ်များကို အရေးစိုက်ကြသောကြောင့် ဖြစ်သည်။ ဘုရားသခင်သည် ၎င်းတို့ကို ပစ်ပစ်ခါခါငြင်းပယ်ပြီး ၎င်းတို့ပေါ်တွင် နောက်ထပ် အမှုမပြုတော့ပေ။ ၎င်းတို့သည် ဘုရားသခင်၏ နှုတ်ကပတ်တော်များမှ သွေဖည်သွားကြပြီးဖြစ်ကာ သူ၏ ပစ်ပစ်ခါခါငြင်းပယ်ခြင်း ခံရပြီး သန့်ရှင်းသော ဝိညာဉ်တော်၏ အလုပ်ကို ဆုံးရှုံးသွားကြပြီ ဖြစ်သည်။ ထို့ကြောင့် ၎င်းတို့သည် ဘုရားသခင်၏ ကယ်တင်ခြင်း ခံရနိုင်ကြသလော။ (မခံရနိုင်ကြပါ။) ၎င်းတို့ ကယ်တင်မခံရနိုင်သကဲ့သို့ ယင်းမှာ ဒုက္ခရောက်သည့် သဘောဖြစ်သည်။ ထို့ကြောင့် အသင်းတော်တွင် လူဦးရေးမည်မျှသည် မိမိတို့တာဝန်များကို ထမ်းဆောင်နေကြသည်ဖြစ်စေ၊ ၎င်းတို့ ကယ်တင်ခံရနိုင်ခြင်း ရှိမရှိဆိုသည်မှာ ၎င်းတို့အနေဖြင့် ခရစ်တော်နောက်သို့ အမှန်တကယ် လိုက်ခြင်းရှိမရှိ၊ သို့မဟုတ် လူတစ်ဦးနောက် အမှန်တကယ် လိုက်ကြခြင်းရှိမရှိ၊ ဘုရားသခင်၏ အမှုတော်ကို ၎င်းတို့ အမှန်တကယ် တွေ့ကြုံပြီး သမ္မာတရားကို လိုက်စားခြင်းရှိမရှိ၊ သို့မဟုတ် ဘာသာရေး လှုပ်ရှားမှုများ၊ လူသား လုပ်ငန်းများနှင့် စီမံကိန်းများတွင် ပါဝင်ပတ်သက်ခြင်း ရှိမရှိဆိုသည်တို့အပေါ် အရေးတကြီး မူတည်ပေသည်။ ယင်းသည် သမ္မာတရားကို ၎င်းတို့ လက်ခံကာ လိုက်စားနိုင်ခြင်း ရှိမရှိဆိုသည်နှင့် ပြဿနာများကို ၎င်းတို့ ရှာဖွေတွေ့ရှိသည့်အခါ ဖြေရှင်းရန် သမ္မာတရားကို ရှာဖွေနိုင်ခြင်း ရှိမရှိဆိုသည်တို့အပေါ် အရေးတကြီး မူတည်ပေသည်။ အရေးအပါဆုံးသော အရာများမှာ ဤအရာများဖြစ်၏။ လူတို့သည် အမှန်တကယ်တွင် မည်သည့်အရာကို လိုက်စားပြီး မည်သည့်လမ်းကို လျှောက်သည်၊ သမ္မာတရားကို အမှန်တကယ် လက်ခံသည်၊ သို့မဟုတ် စွန့်ပစ်သည်၊ ဘုရားသခင်ကို နာခံသည်၊ သို့မဟုတ် အတိုက်အခံပြုသည်၊ ဤအရာအားလုံးတို့ကို ဘုရားသခင်က စဉ်ဆက်မပြတ် စေ့စေ့စပ်စပ်ကြည့်ရှုစစ်ဆေးလျက်ရှိသည်။ အသင်းတော်တိုင်းနှင့် လူတစ်ဦးစီတိုင်းကို ဘုရားသခင် စောင့်ကြည့်လေ့လာသည်။ အသင်းတော်တွင် လူမည်မျှ တာဝန် ထမ်းဆောင်နေပါစေ၊ ဘုရားသခင်နောက်ကို လိုက်နေပါစေ၊ ဘုရားသခင်၏နှုတ်ကပတ်တော်များမှ ၎င်းတို့ သွေဖည်သည်နှင့် သန့်ရှင်းသောဝိညာဉ်တော်၏အလုပ်ကို ၎င်းတို့ဆုံးရှုံးသည်နှင့်တစ်ပြိုင်နက် ၎င်းတို့သည် ဘုရားသခင်၏အမှုတော်ကို မတွေ့ကြုံတော့ပေ။ ထိုသို့ဖြင့် ၎င်းတို့နှင့် ၎င်းတို့ ထမ်းဆောင်နေသည့် တာဝန်သည် ဘုရားသခင်၏အမှုတော်နှင့် ဆက်နွှယ်မှုမရှိတော့သကဲ့သို့၊ ဘုရားသခင်၏အမှုတော်၌ ပါဝင်ပတ်သက်ခြင်း မရှိတော့ချေ။ ထိုအခြေအနေတွင် ဤအသင်းတော်သည် ဘာသာရေးအုပ်စုတစ်စု ဖြစ်လာပြီးဖြစ်သည်။ ငါ့အား ပြောလော့။ အသင်းတော်တစ်ခုသည် ဘာသာရေးအုပ်စုတစ်စု ဖြစ်လာသည်နှင့် အကျိုးဆက်များက မည်သို့ရှိသနည်း။ ဤလူများသည် ကြီးမားသော အန္တရာယ်ရှိနေသည်ဟု သင်တို့ ဆိုမည် မဟုတ်လော။ ၎င်းတို့သည် ပြဿနာများဖြင့် ရင်ဆိုင်ရသည့်အခါ၊ မည်သည့်အခါမျှ သမ္မာတရားကို မရှာဖွေသကဲ့သို့၊ သမ္မာတရားစည်းမျဉ်းများနှင့်အညီ မပြုမူကြဘဲ၊ လူသားများ၏ စီစဉ်မှုများနှင့် ကြိုးကိုင်ညွှန်ကြားမှုများကို ခံကြရသည်။ မိမိတို့၏တာဝန်ကို ထမ်းဆောင်နေစဉ်တွင်၊ မည်သည့်အခါမျှ ဆုမတောင်းသကဲ့သို့ သမ္မာတရား စည်းမျဉ်းများကို မရှာဖွေကြသည့်သူများစွာပင် ရှိသည်။ ၎င်းတို့သည် အခြားသူများကိုသာ မေးမြန်းပြီး အခြားသူများ အရိပ်ပြသည့်အပေါ် လိုက်ပြုမူလျက် အခြားသူများ ပြောသည့်အတိုင်း လုပ်ဆောင်ကြသည်။ အခြားလူများက ၎င်းတို့အား မည်သည့်အရာကိုခိုင်းပါစေ၊ ယင်းမှာ ၎င်းတို့ လုပ်ဆောင်သည့်အရာဖြစ်သည်။ ၎င်းတို့၏ ပြဿနာများနှင့်ပတ်သက်၍ ဘုရားသခင်ထံ ဆုတောင်းခြင်းနှင့် သမ္မာတရားကို ရှာဖွေခြင်းတို့သည် မရေမရာသကဲ့သို့၊ ခက်ခဲသည်ဟု ၎င်းတို့ ခံစားကြရသည်။ ထို့ကြောင့် ၎င်းတို့သည် ရိုးရှင်း လွယ်ကူသော ဖြေရှင်းချက်တစ်ခုကို ရှာကြသည်။ အခြားသူများအပေါ် မှီခိုခြင်းနှင့် အခြားသူများ ပြောသည့်အရာကို လုပ်ဆောင်ခြင်းတို့သည် လွယ်ကူပြီး လက်တွေ့အကျဆုံး ဖြစ်သည်ဟု တွက်ဆသောကြောင့် အခြားသူများကို မေးမြန်းပြီး အရာရာတွင် ၎င်းတို့ပြောသည့်အတိုင်း လုပ်ဆောင်ရင်း အခြားသူများခိုင်းသည့်အရာကိုသာ တကယ်ကို လုပ်ဆောင်ကြလေသည်။ အကျိုးဆက်အနေဖြင့် နှစ်များစွာ ယုံကြည်ပြီးသည့်နောက်တွင်ပင် ပြဿနာတစ်ခုနှင့် ရင်ဆိုင်ရသည့်အခါ ၎င်းတို့သည် ဘုရားသခင်၏ လိုအင်ဆန္ဒများနှင့် သမ္မာတရားကို ဆုတောင်းပြီး ရှာဖွေကာ ထို့နောက်တွင် သမ္မာတရားအား နားလည်ခြင်းကို စွမ်းဆောင်ရရှိပြီး ဘုရားသခင်၏ ရည်ရွယ်ချက်များနှင့်အညီ ပြုမူကျင့်ကြံလျက် ဘုရားသခင်၏ရှေ့မှောက်သို့ ရောက်လာကြခြင်းမျိုး တစ်ခါမျှပင် မရှိဖူးပေ။ ၎င်းတို့၌ ထိုကဲ့သို့သော အတွေ့အကြုံတစ်ခု မည်သည့်အခါမျှ မရှိဖူးပေ။ ထိုသို့သော လူများသည် ဘုရားသခင်အား ယုံကြည်မှုကို အမှန်တကယ် လက်တွေ့လုပ်ဆောင်ကြသလော။ ငါတွေးမိသည်။ ဘာသာရေး အဖွဲ့တစ်ဖွဲ့ထဲသို့ ဝင်ရောက်ပြီးသည်နှင့် လူအချို့သည် ဘုရားသခင်ကို ယုံကြည်ခြင်းမှသည် လူတစ်ဦးကို ယုံကြည်ခြင်းသို့လည်းကောင်း၊ ဘုရားသခင်နောက်သို့ လိုက်ခြင်းမှသည် လူတစ်ဦးနောက်လိုက်ခြင်းသို့လည်းကောင်း ဖြစ်လွယ်တတ်ကြသည်မှာ အဘယ်ကြောင့်နည်း။ ၎င်းတို့သည် အလွန်လျင်မြန်စွာ အဘယ်ကြောင့် ပြောင်းလဲကြသနည်း။ ဘုရားသခင်ကို နှစ်များစွာကြာ ယုံကြည်ပြီးနောက်တွင် အဘယ်ကြောင့် ၎င်းတို့က လူတစ်ဦးကို အရာခပ်သိမ်း၌ အရေးစိုက်ကာ နောက်မှလိုက်ကြသေးသနည်း။ ယုံကြည်မှု နှစ်ကာလအလွန်များသည့်တိုင် ၎င်းတို့၏ စိတ်နှလုံးများတွင် ဘုရားသခင်အတွက် နေရာတစ်ခု အမှန်တကယ် မရှိဖူးလေပြီ။ ၎င်းတို့ လုပ်ဆောင်သမျှထဲမှ မည်သည့်အရာမျှသည် ဘုရားသခင်နှင့် မည်သို့မျှ မပတ်သက်ဖူးသကဲ့သို့ သူ၏ နှုတ်ကပတ်တော်များနှင့်လည်း မပတ်သက်ချေ။ ၎င်းတို့၏ စကား၊ လုပ်ရပ်များ၊ ဘဝ၊ အခြားသူများကို ပြောဆိုဆက်ဆံခြင်း၊ ကိစ္စများကို ကိုင်တွယ်ခြင်းအပြင် မိမိတို့တာဝန်ကို ထမ်းဆောင်မှုနှင့် ဘုရားသခင်ကို အစေခံခြင်း၊ ပြီးလျှင် ၎င်းတို့၏ လုပ်ရပ်များနှင့် လုပ်ဆောင်ချက်များအားလုံး၊ ၎င်းတို့၏ အပြုအမူများအားလုံး၊ ၎င်းတို့ထံမှ ပွင့်အံထွက်လာသည့် အတွေးနှင့် စိတ်ကူတစ်ခုစီတိုင်းပင်လျှင် ယင်းတို့ထဲမှ တစ်ခုမျှသည် ဘုရားသခင်ကို ယုံကြည်မှု၊ သို့မဟုတ် သူ၏ နှုတ်ကပတ်တော်များနှင့် မည်သို့မျှ ပတ်သက်ခြင်းမရှိချေ။ ထိုသို့သော လူတစ်ဦးသည် ဘုရားသခင်ကို စစ်မှန်သော ယုံကြည်သူတစ်ဦး ဖြစ်သလော။ ဘုရားသခင်ကို ယုံကြည်ခဲ့သည့် နှစ်ကာလ အရေအတွက်သည် ထိုလူ၏ ဝိညာဉ်ရင့်ကျက်မှုကို အဆုံးအဖြတ်ပေးနိုင်သလော။ ထိုအရာက ဘုရားသခင်နှင့် ၎င်းတို့၏ ဆက်ဆံရေး ပုံမှန်ဟုတ်မဟုတ်ဆိုသည်ကို သက်သေပြနိုင်သလော။ လုံးဝ သက်သေမပြနိုင်။ လူတစ်ဦးက ဘုရားသခင်ကို ရိုးသားစစ်မှန်စွာ ယုံကြည်ခြင်း ရှိမရှိဆိုသည်ကို သိမြင်ခြင်းအတွက် အရေးပါသည့်အရာမှာ ဘုရားနှုတ်ကပတ်တော်များကို ၎င်းတို့ စိတ်နှလုံးများထဲတွင် လက်ခံနိုင်ခြင်း ရှိမရှိနှင့် သူ၏ နှုတ်ကပတ်တာ်များအလယ် ၎င်းတို့ အသက်ရှင်ကာ သူ၏ အမှုတော်ကို တွေ့ကြုံနိုင်ခြင်း ရှိမရှိဆိုသည်တို့ကို ကြည့်ခြင်း ဖြစ်သည်။

ဤအရာကို တွေးဆလော့။ ဘုရားသခင်ကို သင်ယုံကြည်ရာတွင် သင်သည် မိမိကိုယ်ကို ဘာသာရေး ထုံးတမ်းဓလေ့များတွင်သာ ပါဝင်ပတ်သက်စေပြီး စည်းမျဉ်းစည်းကမ်းအချို့ကိုသာ ထိန်းသိမ်းပါက၊ သမ္မာတရား စည်းမျဉ်းများအပေါ် အာရုံစိုက်ခြင်းမရှိဘဲ သင်၏တာဝန်ကို ထမ်းဆောင်ကာ ပြုမူဆောင်ရွက်သည့်အခါတွင် ဟန်ဆောင်လုပ်ပြရုံလုပ်ပြနေပါက၊ သမ္မာတရားနှင့် ပတ်သက်၍ မိတ်သဟာယပြုသည့်အခါတွင် စကားများနှင့် အယူဝါဒများအကြောင်းကိုသာ သင် ပြောဆိုသော်လည်း လက်တွေ့ကျသည့် အသိပညာမရှိပါက၊ ဧဝံဂေလိကို သင်ဖြန့်ဝေကာ သက်သေခံသည့်အခါတွင် သင်၏ မိတ်သဟာယ စကားများသည် အပေါ်ယံဆန်ပါက၊ လူတို့ကို ထောက်ပံ့ကာ အားပေးရန် ဝိညာဉ်ရေးရာ စကားများနှင့် အယူဝါဒများကိုသာ ပြောဆိုပါက ရလဒ်များကို သင် ရရှိနိုင်သလော။ သင်သည် ဘုရားသခင်ကို ယုံကြည်ရာတွင် အပြင်ပန်း ဝိညာဉ်ရေးပြည့်ဝမှုကိုသာ လိုက်စားပါက သင်၏ယုံကြည်မှုကဲ့သို့သော ထိုသို့သော ယုံကြည်မှုသည် ဘုရားသခင်၏ အမှုတော်နှင့်ဆိုင်သည့် အတွေ့အကြုံတစ်ခု ဖြစ်သလော။ သင်၏ တာဝန်ကို ဤသို့ ထမ်းဆောင်သည်နှင့်အမျှ သမ္မာတရားကို သင် ရရှိနိုင်သလော။ ဤသည်မှာ ဘုရားသခင်ကို စစ်မှန်သည့် ယုံကြည်မှု ဖြစ်သလော။ (မဟုတ်ပါ။) ဘုရားသခင်ကို စစ်မှန်သည့် ယုံကြည်မှုသည် အမှန်တကယ် မည်သည့်အရာ ဖြစ်သနည်း။ သင်သည် ဘုရားသခင်နောက် နှစ်များစွာကြာ လိုက်ပြီးဖြစ်နိုင်သည်၊ သူ၏ နှုတ်ကပတ်တော်များစွာကို ဖတ်ပြီးဖြစ်နိုင်သည်၊ ဒေသနာအနည်းငယ်ထက် ပို၍ နားထောင်ပြီးဖြစ်ကာ အယူဝါဒများစွာကို နားလည်နေနိုင်ပြီး သင်တို့ထဲမှ အချို့သည် သမ္မာတရား စစ်မှန်မှုထဲသို့ တစ်ဝက်တစ်ပျက် ဝင်ရောက်ပြီးဖြစ်သည်မှာ မှန်ပေ၏။ သို့သော် ကယ်တင်ခြင်းနှင့်သက်ဆိုင်သည့် ဝိညာဉ်ရင့်ကျက်မှု ရရှိနှင့်ပြီးသားဖြစ်သည်ဟု သင်တို့ ဆိုဝံ့မည်လော။ စာတန်၏ အထင်အမြင်မှားစေခြင်းနှင့် ဖမ်းဆီးခြင်း တစ်ဖန် ခံရလိမ့်မည် မဟုတ်ဟု သင်သေချာနိုင်သလော။ သင်သည် လူကို တစ်ဖန် ကိုးကွယ်ကာ နောက်လိုက်လိမ့်မည် မဟုတ်ဟု သေချာနိုင်သလော။ လမ်းဆုံးထိ သင် ဘုရားသခင်နောက်လိုက်လိမ့်မည်၊ လုံးဝ လာလမ်းတိုင်း ပြန်လိမ့်မည်မဟုတ်၊ လက်တွေ့ကျသည့် ဘုရားသခင်နောက် လိုက်ခြင်းထက် ဘာသာရေးသမားများ လုပ်ဆောင်သကဲ့သို့ ကောင်းကင်ဘုံရှိ၊ မရေရာသည့် ဘုရားသခင်တစ်ပါးကို ယုံကြည်ရုံမျှ ယုံကြည်မည်မဟုတ်ဟု သင် သေချာစေနိုင်သလော။ သင်တို့သည် လူ့ဇာတိခံ ဘုရားသခင်နောက် လိုက်ကောင်း လိုက်နေနိုင်သော်လည်း သမ္မာတရားကို လိုက်စားနေသလော။ ဘုရားသခင်ကို စစ်မှန်သည့် ကျိုးနွံနာခံမှုနှင့် သူ့ကို သိသည့် သိမြင်မှုတို့ကို သင် ရရှိနိုင်စွမ်းရှိသလော။ သင်တို့သည် ဘုရားသခင်ကို သစ္စာဖောက်မည့် အန္တရာယ်တွင် ရှိနေဆဲဖြစ်သည် မဟုတ်လော။ ဤအရာအားလုံးကို သင် တွေးဆသင့်သည်။ ယနေ့တွင် သင်၏ ယုံကြည်မှု နည်းလမ်းများ၊ အမြင်များနှင့် အခြေအနေများထဲမှ မည်သည့်အရာသည် ခရစ်ယာန်ဘာသာထဲရှိ ယုံကြည်သူများ၏ ယုံကြည်မှုနည်းလမ်းများ၊ အမြင်များ၊ အခြေအနေများနှင့် ဆင်တူသနည်း သို့မဟုတ် ပုံပန်းဆင်သနည်း။ မည်သည့်အရာတွင် သင်တို့သည် တူညီသည့် အခြေအနေရှိကြသနည်း။ ဘုရားသခင်ကို ယုံကြည်သူတစ်ဦးသည် သမ္မာတရားအား ပြဋ္ဌာန်းထားသော စည်းမျဉ်းစည်းကမ်းများဖြစ်သည့်အလား လိုက်နာစောင့်ထိန်းပါက ၎င်းတို့၏ ယုံကြည်မှုသည် ဘာသာရေး ဓလေ့ထုံးတမ်းတွင် ပတ်သက်မှုတစ်ခု ဖြစ်လာဖွယ်ရှိသည် မဟုတ်လော။ (ဟုတ်ပါသည်။) ဘာသာရေး ထုံးတမ်းဓလေ့များကို လိုက်နာခြင်းသည် တကယ်ကို ခရစ်ယာန်ဘာသာနှင့် မခြားပေ။ ထိုသို့ လုပ်ဆောင်သူများသည် သင်ကြားခြင်းနှင့် သဘောတရားအရ ပို၍ အဆင့်မြင့်ကာ တိုးတက်ရုံမျှသာရှိပြီး ၎င်းတို့၏ ယုံကြည်ခြင်းတွင် အနည်းငယ်ပို၍ မြင့်မားကာ ခရီးရောက်ကြရုံသာ ရှိ၏။ ထိုမျှသာဖြစ်သည်။ ဘုရားသခင်ကို ယုံကြည်မှုသည် ဘာသာရေးယုံကြည်မှုအဖြစ်သို့၊ ဓမ္မပညာ လေ့လာမှုတစ်ခုအဖြစ်သို့၊ ပြဋ္ဌာန်းထားသော စည်းမျဉ်းစည်းကမ်းများ၊ သို့မဟုတ် ထုံးတမ်းဓလေ့များအဖြစ်သို့ ပြောင်းလဲပါက ယင်းသည် ခရစ်ယာန်ဘာသာအဖြစ်သို့ ပြောင်းလဲသွားလေပြီ မဟုတ်လော။ သွန်သင်ချက်အသစ်များနှင့် သွန်သင်ချက်အဟောင်းများကြား ခြားနားမှုတစ်ခု ရှိသော်လည်း သင် လုပ်ဆောင်သမျှသည် သမ္မာတရားကို အယူဝါဒအဖြစ် သိနားလည်ခြင်းဖြစ်ကာ သင်သည် ဘုရားသခင်၏ အမှုတော်ကို မည်သို့ တွေ့ကြုံရမည်ကို မဆိုထားနှင့်၊ သမ္မာတရားအား မည်သို့ လက်တွေ့လုပ်ဆောင်ရမည်ကို မသိပါက၊ ပြီးလျှင် ဘုရားသခင်ကို နှစ်ပေါင်းမည်မျှကြာ သင်ယုံကြည်သည်ဖြစ်စေ၊ အခက်အခဲမည်မျှ သင်ကြုံရသည်ဖြစ်စေ၊ အပြုအမူကောင်းမည်မျှ သင် ရှိသည်ဖြစ်စေ၊ မည်သို့ပင်ဖြစ်စေကာမူ သင် ရှိသည့်အရာသည် သမ္မာတရားအပေါ် စစ်မှန်သည့် သိနားလည်မှု မဟုတ်သကဲ့သို့ သမ္မာတရားကို သင် မရရှိသေးပါက၊ သို့မဟုတ် ထိုသမ္မာတရား စစ်မှန်မှုထဲသို့ မဝင်ရောက်သေးပါက သင်၏ ယုံကြည်မှုပုံစံသည် ခရစ်ယာန်ဘာသာ၏ ယုံကြည်မှုပုံစံ ဖြစ်သည် မဟုတ်လော။ ယင်းသည် ခရစ်ယာန်ဘာသာ၏ အနှစ်သာရဖြစ်သည် မဟုတ်လော။ (ဟုတ်ပါသည်။) သို့ဆိုလျှင် သင်၏ လုပ်ရပ်များတွင်၊ သို့မဟုတ် သင်၏ တာဝန်ကို ထမ်းဆောင်မှုတွင် ခရစ်ယာန်ဘာသာရှိ လူများ၏ အမြင်များ၊ သို့မဟုတ် အခြေအနေများနှင့် ဆင်တူသည့်၊ သို့မဟုတ် တူညီသည့် မည်သည့် အမြင်များ၊ သို့မဟုတ် အခြေအနေများ သင်တို့၌ ရှိကြသနည်း။ (ကျွန်ုပ်တို့သည် စည်းမျဉ်းစည်းကမ်းများကို လိုက်နာစောင့်ထိန်းပြီး မိမိတို့ကိုယ်ကို စကားများနှင့် အယူဝါဒများဖြင့် ပြင်ဆင်ကြပါသည်။) စည်းမျဉ်းစည်းကမ်းများကို လိုက်နာစောင့်ထိန်းခြင်း၊ စကားများနှင့် အယူဝါဒများကို ဟောပြောခြင်း၊ သမ္မာတရားကို စကားများနှင့် အယူဝါဒများအဖြစ် ယူမှတ်ခြင်းတို့အပြင် အခြားမည်သည့်အရာ ရှိသေးသနည်း။ (ကျွန်ုပ်တို့သည် အသက်ဝင်ရောက်ခြင်းအပေါ် မဟုတ်ဘဲ အလုပ်လုပ်ခြင်းအပေါ် အာရုံစိုက်ကြပါသည်။) သင်တို့သည် အသက်ရရှိခြင်း၊ သို့မဟုတ် သမ္မာတရား စစ်မှန်မှုထဲသို့ ဝင်ရောက်ခြင်းကို မဟုတ်ဘဲ အားထုတ်ကြိုးပမ်းခြင်းအပေါ်သာ အာရုံစိုက်ကြသည်။ အခြား မည်သည့်အရာ ရှိသေးသနည်း။ (ကျွန်ုပ်တို့သည် ဝိညာဉ်ရေးရာ ပြည့်ဝမှု သွင်ပြင်နှင့် အပြုအမူကောင်းအပေါ် အာရုံစိုက်ကြသည်။) သင်တို့သည် ယခု အနည်းငယ် ပြောကြလေပြီ။ ထို့ကြောင့် ငါ အကျဉ်းချုပ်မည်။ အပြုအမူကောင်းသည့် သွင်ပြင်ကို လိုက်စားခြင်းနှင့် မိမိကိုယ်ကို အပေါ်ယံ ဟန်ဆောင်ထားသည့် ဝိညာဉ်ရေးရာပြည့်ဝမှုဖြင့် မိမိကိုယ်ကို လွှမ်းခြုံရန် လွန်စွာ ကြိုးစားခြင်း၊ ပြီးလျှင် လူတို့က မိမိတို့၏ အယူအဆများနှင့် စိတ်ကူးများတွင် မှန်ကန်သောအရာအဖြစ် စွဲကိုင်သည့် အရာများ၊ လူတို့ ထောက်ခံချက်ပေးတတ်သည့် အရာများကို လုပ်ဆောင်ခြင်းတို့သည် အတုအယောင် ဝိညာဉ်ရေးပြည့်ဝမှုကို လိုက်စားခြင်းတစ်ခု ဖြစ်သည်။ ထိုသို့သော လူတစ်ဦးသည် စကားများနှင့် အယူဝါဒများကို ဟောပြောရန် မိမိတို့၏ တရားဟောစင်ပေါ် ရပ်သည့်၊ ကောင်းမှုများပြုနှင့် လူကောင်းများဖြစ်ရန် အခြားသူများကို သွန်သင်သည့်၊ ဝိညာဉ်ရေးရာ လူတစ်ဦးကဲ့သို့ ဟန်ဆောင်သည့် ကြောင်သူတော်တစ်ဦး ဖြစ်သည်။ သို့တိုင် အခြားသူများကို ၎င်းတို့၏ ကိုင်တွယ်ဖြေရှင်းခြင်းနှင့် ကိစ္စများကို ကိုင်တွယ်ခြင်း၊ ပြီးလျှင် မိမိတို့တာဝန်ကို ထမ်းဆောင်ခြင်းတွင် သမ္မာတရားကို ၎င်းတို့ လုံးဝ မရှာဖွေကြဘဲ ဆိုးယုတ်သော စိတ်သဘောထားများဖြင့် အသက်ရှင်ကြ၏။ ၎င်းတို့အပေါ် မည်သည့်အရာ ကျရောက်သည်ဖြစ်စေ၊ ဘုရားသခင်ကို ဘေးဖယ်ထားလျက် မိမိတို့ကိုယ်ပိုင် အလိုဆန္ဒဖြင့် လုပ်ဆောင်ကြ၏။ သမ္မာတရား စည်းမျဉ်းများအတိုင်း မည်သည့်အခါတွင်မျှ ၎င်းတို့ မပြုမူကြပေ။ စည်းမျဉ်းစည်းကမ်းများကို လိုက်နာစောင့်ထိန်းရုံမျှ စောင့်ထိန်းကြသည်။ သမ္မာတရားကို ၎င်းတို့ လုံးဝ နားမလည်ကြသကဲ့သို့ ဘုရားသခင်၏ ရည်ရွယ်ချက်များ သို့မဟုတ် လူအတွက် သူ၏ သတ်မှတ်ချက်များနှင့် သက်ဆိုင်သည့် စံနှုန်းများ၊ သို့မဟုတ် လူကို ကယ်တင်ခြင်းအားဖြင့် သူ စွမ်းဆောင်ရရှိမည့်အရာကိုလည်း နားမလည်ကြချေ။ သမ္မာတရား၏ ဤအသေးစိတ် အချက်အလက်များကို ၎င်းတို့ မည်သည့်အခါတွင်မျှ လေးနက်စွာ မစစ်ဆေးကြ၊ သို့မဟုတ် ထိုအရာများအကြောင်း မမေးမြန်းကြချေ။ လူ၏ ဤဆိုရိုးများနှင့် အပြုအမူများက ထုတ်ဖော်ပြသမျှမှာ ကြောင်သူတော်ဖြစ်ခြင်း ကိစ္စ ဖြစ်သည်။ ထိုသို့သော လူများ၏ စိတ်နှလုံးများထဲရှိ စစ်မှန်သော အခြေအနေများကို ၎င်းတို့၏ အပြင်ပန်း အပြုအမူနှင့်အတူ ကြည့်ပြီးနောက်တွင် ၎င်းတို့အနေဖြင့် သမ္မာတရား စစ်မှန်မှုတစ်ခုမျှ မရှိကြကြောင်း၊ အမှန်တွင် ၎င်းတို့က ကြောင်သူတော် ဖာရိရှဲများဖြစ်ကြောင်း၊ ဘာသာတရားမရှိသူများ ဖြစ်ကြောင်း သေချာနိုင်ပေသည်။ တစ်စုံတစ်ဦးသည် ဘုရားသခင်ကို ယုံကြည်သော်လည်း သမ္မာတရားကို မလိုက်စားပါက ၎င်း၏ ယုံကြည်မှုသည် စစ်မှန်ပါ၏လော။ (မစစ်မှန်ပါ။) နှစ်ပေါင်း မည်ရွေ့မည်မျှကြာ ဘုရားသခင်ကို ယုံကြည်သော်လည်း သမ္မာတရားကို လုံးဝ လက်မခံသည့် သူတစ်ဦးသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်လာနိုင်သလော။ (မရှောင်ကြဉ်နိုင်ပါ။) ယင်းကို ၎င်းတို့ မစွမ်းဆောင်နိုင်ကြပေ။ သို့ဆိုလျှင် ယင်းကဲ့သို့သောလူများ၏ အပြုအမူနှင့် သက်ဆိုင်သည့် သဘောသဘာဝမှာ အဘယ်နည်း။ မည်သည့်လမ်းကြောင်းမျိုးကို ၎င်းတို့ လျှောက်နိုင်သနည်း။ (ဖာရိရှဲတို့၏ လမ်းကြောင်း ဖြစ်ပါသည်။) ၎င်းတို့သည် မိမိတို့ကိုယ်ကို မည်သည့်အရာများဖြင့် ပြင်ဆင်ပြီး ၎င်းတို့၏ နေ့ရက်များကို ကုန်လွန်စေကြသနည်း။ စကားများနှင့် အယူဝါဒများဖြင့် မဟုတ်လော။ ၎င်းတို့သည် ၎င်းတို့ကိုယ်ကို ဖာရိရှဲများ၊ သာ၍ ဝိညာဉ်ရေးရာပြည့်ဝပြီး ဘုရားသခင်ကို အစေခံသည့်လူများနှင့် ပို၍တူစေရန်၊ စကားများနှင့် အယူဝါဒများဖြင့် ၎င်းတို့ကိုယ်ကို ပြင်ဆင်ခြင်း၊ ဝတ်ဆင်ခြင်းဖြင့် ၎င်းတို့၏နေ့ရက်များကို ကုန်လွန်စေကြသည်မဟုတ်လော။ ဤလုပ်ဆောင်ချက်များအားလုံး၏ သဘာဝမှာ မည်သည့်အရာသာဖြစ်သနည်း။ ဘုရားသခင်ကို ကိုးကွယ်ခြင်းလော။ ကိုယ်တော်၌ စစ်မှန်သော ယုံကြည်ခြင်းလော။ (မဟုတ်ပါ။) သို့ဆိုလျှင် ၎င်းတို့ မည်သည့်အရာကို လုပ်ဆောင်နေကြပါသနည်း။ ၎င်းတို့သည် ဘုရားသခင်ကို လှည့်ဖြားနေကြခြင်း ဖြစ်သည်၊ ၎င်းတို့သည် ဖြစ်စဉ်တစ်ခု၏ အဆင့်များကို ဖြတ်သန်းနေခြင်း ဖြစ်သည်။ ၎င်းတို့သည် ယုံကြည်ခြင်းအလံကို လှုပ်ယမ်းကြပြီး ဘာသာရေးထုံးတမ်းများကို လုပ်ဆောင်ခြင်း၊ ကောင်းချီးမင်္ဂလာခံစားရစေရန် ရည်မှန်းချက် ပြည့်မီရေးအတွက် ဘုရားသခင်ကို လိမ်လည်လှည့်ဖြားရန် ကြိုးပမ်းခြင်းတို့ကို ပြုကြသည်။ ဤလူများသည် ဘုရားသခင်ကို ကိုးကွယ်ခြင်း လုံးဝမပြုကြပေ။ အဆုံးတွင် ယင်းကဲ့သို့ လူတစ်စုသည် ဘုရားဝတ်ပြုဆောင်များအတွင်း ဘုရားသခင်ကို အစေခံသည်ဟု ယူဆရပြီး ဘုရားသခင်ကို ယုံကြည်ပြီး နောက်လိုက်ကြသောသူများကဲ့သို့ပင် အဆုံးသတ်လိမ့်မည်။

ပညတ်တော်ခေတ်တွင် ဘုရားသခင်ကို ယုံကြည်ခဲ့ကြသည့် ကျမ်းတတ်ပုဂ္ဂိုလ်များ၊ ဖာရိရှဲများနှင့် ခေတ်သစ် ခရစ်ယာန်နှင့် ကတ်သလစ် ဘုရားကျောင်းများ၏ သင်းအုပ်ဆရာများ၊ အကြီးအကဲများ၊ ဆရာတော်များနှင့် သာသနာပိုင်များတို့ကြား ခြားနားချက်မှာ အဘယ်နည်း။ ဆိုလိုသည်မှာ ယေဟောဝါကို ယုံကြည်ခြင်းနှင့် ယေရှုကို ယုံကြည်ခြင်းတို့ကြား ခြားနားချက်မှာ အဘယ်နည်း။ ၎င်းတို့ ယုံကြည်သည့် အမည်နာမမှလွဲ၍ ခြားနားချက်မှာ အဘယ်နည်း။ ယေဟောဝါကို ယုံကြည်သောသူတို့သည် မည်သည့်အရာကို စွဲကိုင်ကြသနည်း။ ၎င်းတို့၏ ယုံကြည်လက်ခံမှု နည်းစနစ်မှာ အဘယ်နည်း။ (သူတို့သည် ပညတ်တရားနှင့် ပညတ်ချက်များကို စောင့်ထိန်းခဲ့ကြပါသည်။) သန့်ရှင်းသော ဝိညာဉ်တော်၏ အလုပ်ကို ၎င်းတို့ နားလည်ခဲ့ကြသလော။ မိမိ၏ ကားတိုင်ကို ထမ်းခြင်း လမ်းကြောင်းကို ၎င်းတို့ နားလည်ခဲ့ကြသလော။ (နားမလည်ခဲ့ကြပါ။) ဘုရားသခင်သည် သမ္မာတရား၊ လမ်းခရီးနှင့် အသက်ဖြစ်ကြောင်း ၎င်းတို့ သိခဲ့ကြသလော။ ထိုသို့သော ယူဆချက်တစ်ခုကို ၎င်းတို့ ရှိခဲ့ကြသလော။ ယေရှုကို ယုံကြည်သောသူများ ကြားပြီးသည့် သတင်းစကားများကို ၎င်းတို့ သိခဲ့ကြသလော။ (မသိခဲ့ကြပါ။) ယေရှုကို ယုံကြည်သောသူတို့သည် ၎င်းတို့ကို အဘယ်သို့ မြင်ခဲ့ကြသနည်း။ (သူတို့သည် ခေတ်နောက်ကျသည်၊ ရှေးရိုးစွဲပြီး သန့်ရှင်းသော ဝိညာဉ်တော်၏ အလုပ်ကို အမီမလိုက်ခဲ့ကြပါ။) အဓိကအချက်မှာ ဘုရားသခင်၏ အမှုတော် အဆင့်များကို ၎င်းတို့ အမီမလိုက်ခဲ့ကြခြင်း ဖြစ်သည်။ ဘုရားသခင်က မေရှိယလာမည်ဟု ပြောခဲ့ပြီး လူ့ဇာတိဖြင့် သူ ကြွလာခဲ့ချိန်တွင် သူ့ကို ယေရှုခရစ်တော်ဟု ခေါ်ဝေါ်ခဲ့ကြသည်။ ၎င်းတို့သည် သူ့ကို လက်ခံရမည့်အစား သူ့ကို ခေါင်းမာစွာ အတိုက်အခံလုပ်နေခဲ့ကြသည်။ သခင်ယေရှုသည် လူ့ဇာတိခံ ဘုရားသခင်ဖြစ်ကြောင်းကို ၎င်းတို့ အသိအမှတ်မပြုခဲ့ကြသကဲ့သို့ သူ့ကို ကားစင်တင်သတ်ခဲ့ကြသည်။ ၎င်းတို့သည် နောက်ကျကျန်ရစ်ခဲ့ကြပြီး ကျေးဇူးတော်ခေတ်၏ ဖယ်ရှားရှင်းလင်းခြင်းကို ခံခဲ့ရကြသည်။ ၎င်းတို့သည် ရွေးနုတ်ခြင်း၊ ကားတိုင်၏ ကယ်တင်ခြင်းနှင့် နောင်တတရားကဲ့သို့သော ကျေးဇူးတော်ခေတ်၏ သတင်းစကားများကို မသိခဲ့ကြပေ။ ယင်းမှာ ခြားနားချက်တစ်ခု မဟုတ်လော။ (ဟုတ်ပါသည်။) သို့ဆိုလျှင် ကျေးဇူးတော်ခေတ်၌ ရှိသောသူတို့သည် မည်သည့်အရာကို ပြောဆိုကြသနည်း။ ၎င်းတို့နှင့် ပညတ်တော်ခေတ်၏ ယုံကြည်သူများကြား ခြားနားချက်မှာ အဘယ်နည်း။ မည်သည့်အရာကို နောက်ထပ် ၎င်းတို့ သိကြသနည်း။ ပထမဦးစွာ သမ္မာကျမ်းစာ ဖတ်ရှုခြင်းကို ကြည့်သည့်အခါ ၎င်းတို့သည် ဓမ္မဟောင်းနှင့် ဓမ္မသစ်ကျမ်းကို ဖတ်ရှုကြ၏။ ၎င်းတို့ ယုံကြည်သည့် ဘုရားသခင်၏ နာမကို ကြည့်သည့်အခါ ၎င်းတို့သည် ဘုရားသခင်ကို ယေဟောဝါဟုသာ မရည်ညွှန်းတော့ဘဲ ထိုအစား အဓိကအားဖြင့် ယေရှုခရစ်တော်ဟု သူ့ကို ခေါ်ဝေါ်နေခဲ့ကြသည်။ မည်သည့်အရာကို ၎င်းတို့ လက်တွေ့လုပ်ဆောင်ကြသနည်း။ ဝန်ချခြင်းနှင့် နောင်တတရား၊ စိတ်ရှည်သည်းခံခြင်းနှင့် နှိမ့်ချခြင်းတို့ ဖြစ်သည်။ ၎င်းတို့သည် ချစ်ခင်တတ်၏၊ ပညတ်ချက်များကို စောင့်ထိန်းကြ၏၊ မိမိတို့ကားတိုင်ကို ထမ်းကြ၏၊ ကားတိုင်နှင့်ပတ်သက်၍ ဆင်းရဲဒုက္ခခံသည့် လမ်းကြောင်းကို လျှောက်ကြပြီး သေပြီးနောက် ကောင်းကင်သို့ ကြွခြင်းကို မျှော်လင့်စောင့်စားကြ၏။ ၎င်းတို့သည် ပညတ်တော်ခေတ်ရှိ ယုံကြည်သူများနှင့် နည်းပေါင်းများစွာဖြင့် ကွဲပြားခြားနားလေသည်။ ၎င်းတို့သည် သန့်ရှင်းသော ဝိညာဉ်တော်၏ အလုပ်နှင့် သန့်ရှင်းသော ဝိညာဉ်တော်အားဖြင့် ပြည့်ဝခြင်းနှင့် ဦးဆောင်ခံရခြင်းတို့ကို ပြောဆိုကြသည်။ ဆုတောင်းခြင်း၊ သခင်ယေရှုနာမဖြင့် ပြုမူဆောင်ရွက်ခြင်းနှင့် ဧဝံဂေလိ တရားဟောခြင်းတို့အကြောင်းကို ပြောဆိုကြသည်။ ၎င်းတို့ ပြောဆိုသည့်အရာများသည် ပညတ်တော်ခေတ် ရှိသောသူတို့နှင့် လုံးဝ ကွဲပြားသော်လည်း အဆုံးတွင် ၎င်းတို့သည် ဂျူးယုံကြည်ခြင်းရှိသည့် လူများကဲ့သို့ပင် အလားတူ အဆုံးသတ်ကို ဘုရားသခင်ထံမှ ရရှိကြလေသည်။ ၎င်းတို့သည်လည်း ဘာသာရေး အုပ်စုတစ်ခုနှင့် သက်ဆိုင်ပေသည်။ ဤသည်မှာ မည်သည့် ကိစ္စမျိုး ဖြစ်သနည်း။ ပညတ်တော်ခေတ်၏ ထိုဂျူးလူမျိုး ဖာရိရှဲများ၊ ယဇ်ပရောဟိတ် အကြီးအကဲများနှင့် ကျမ်းတတ်ပုဂ္ဂိုလ်များသည် အမည်နာမအရ ဘုရားသခင်ကို ယုံကြည်ခဲ့ကြသော်လည်း သူ၏ လမ်းခရီးကို ကျောခိုင်းကာ လူ့ဇာတိခံ ဘုရားသခင်ကိုပင် ကားစင်တင်သတ်ခဲ့ကြသည်။ သို့ဆိုလျှင် ၎င်းတို့၏ ယုံကြည်လက်ခံမှုသည် ဘုရားသခင်၏ အသိအမှတ်ပြုခြင်းကို ရရှိနိုင်မည်လော။ (မရရှိနိုင်ပါ။) ဘုရားသခင်က ၎င်းတို့ကို ဂျူးလူမျိုးယုံကြည်သူများအဖြစ်၊ ဘာသာရေး အုပ်စုတစ်စု၏ အဖွဲ့ဝင်များအဖြစ် သတ်မှတ်နှင့်ခဲ့ပြီးသား ဖြစ်သည်။ ပြီးလျှင် ထိုနည်းတူ ယနေ့တွင် ယေရှုကို ယုံကြည်သောသူတို့အားလည်း ဘာသာရေး အုပ်စုတစ်စု၏ အဖွဲ့ဝင်များအဖြစ် ဘုရားသခင် မြင်လေသည်။ ယင်းတွင် သူသည် ၎င်းတို့ကို သူ့အသင်းတော်၏ အသင်းသားများ သို့မဟုတ် သူ့ကို ယုံကြည်သူများအဖြစ် အသိအမှတ်မပြုပေ။ ဘုရားသခင်သည် အဘယ်ကြောင့် ဘာသာရေးလောကကို ထိုသို့ ရှုတ်ချမည်နည်း။ အဘယ်ကြောင့်ဆိုသော် ဘာသာရေးအုပ်စုများ၏ အဖွဲ့ဝင်များအားလုံး၊ အထူးသဖြင့် အမျိုးမျိုးသော ဂိုဏ်ဂဏများ၏ အဆင့်မြင့်မားသည့် ခေါင်းဆောင်များသည် ဘုရားသခင်ကို ကြောက်ရွံ့သော စိတ်နှလုံး ကင်းမဲ့ကြသကဲ့သို့ ဘုရားအလိုတော်ကို လိုက်လျှောက်ကြသည့်သူများ မဟုတ်ကြသောကြောင့် ဖြစ်သည်။ ၎င်းတို့အားလုံးသည် မယုံကြည်သူများ ဖြစ်သည်။ ၎င်းတို့သည် သမ္မာတရားကို လက်ခံကြဖို့မပြောနှင့်၊ လူ့ဇာတိခံယူခြင်းကို မယုံကြည်ကြချေ။ ၎င်းတို့သည် ဘုရားသခင်၏ နောက်ဆုံးသော ကာလ အမှုတော် သို့မဟုတ် သူ ဖော်ပြသည့် သမ္မာတရားများကို မည်သည့်အခါတွင်မျှ ရှာဖွေခြင်း၊ သတင်းမေးမြန်းခြင်း၊ ဆန်းစစ်ခြင်း သို့မဟုတ် လက်ခံခြင်း မရှိကြချေ၊ ထိုအစား ဘုရားသခင်၏ နောက်ဆုံးသောကာလ လူ့ဇာတိခံခြင်း၏ အမှုတော်ကို ရှုတ်ချခြင်းနှင့် ပြစ်မှားစော်ကားခြင်းကို တန်းလုပ်ကြသည်။ ဤတွင် ၎င်းတို့သည် ဘုရားသခင်ကို အမည်နာမအရ ယုံကြည်ကောင်းယုံကြည်နိုင်သော်လည်း ဘုရားသခင်က ၎င်းတို့အား သူ့ကို ယုံကြည်သူများအဖြစ် အသိအမှတ်မပြုသည်ကို ရှင်းလင်းစွာ မြင်နိုင်ပေသည်။ ၎င်းတို့သည် မကောင်းမှုပြုသူများ ဖြစ်ကြောင်း၊ ၎င်းတို့ လုပ်ဆောင်သည့် မည်သည့်အရာမျှသည် သူ၏ ကယ်တင်ခြင်း အမှုတော်နှင့် အနည်းငယ်မျှ ဆက်နွှယ်မှုမရှိကြောင်း၊ ၎င်းတို့သည် သူ့နှုတ်ကပတ်တော်များ ပြင်ပတွင်ရှိသည့် ဘာသာတရားမရှိသူများ ဖြစ်ကြောင်း သူ ဆိုသည်။ သင်သည် ယခု သင် ယုံကြည်သည့်အတိုင်း ဘုရားသခင်ကို ယုံကြည်လျှင် သင်သည်လည်း ဘာသာရေး နောက်လိုက်များအဖြစ်သို့ အဆင့်လျှော့ချခံရသည့် နေ့ရက် ရောက်လာလိမ့်မည် မဟုတ်လော။ ဘုရားသခင်ကို ဘာသာတရားအတွင်းမှ ယုံကြည်ခြင်းသည် ကယ်တင်ခြင်း မရရှိနိုင်။ ဤသည်မှာ အတိအကျ အဘယ်ကြောင့် ဖြစ်သနည်း။ ဤသည်မှာ အဘယ်ကြောင့်ဖြစ်သည်ကို သင်တို့ မပြောနိုင်ပါက သင်တို့သည် သမ္မာတရားဖြစ်စေ၊ ဘုရားသခင်၏ ရည်ရွယ်ချက်များကိုဖြစ်စေ တစ်စက်မျှ နားမလည်ကြောင်း ပြပေသည်။ ဘုရားသခင်ကို ယုံကြည်မှုအား ဖြစ်ပျက်နိုင်သည့် ဝမ်းနည်းစရာ အကောင်းဆုံးသော အရာမှာ ဘာသာတရားအဖြစ်သို့ အဆင့်လျှော့ချခံရခြင်းနှင့် ဘုရားသခင်၏ ဖယ်ရှားရှင်းလင်းခံရခြင်းတို့ ဖြစ်သည်။ ဤသည်မှာ လူအဖို့ မစဉ်းစားတတ်အောင် ဖြစ်သောအရာတစ်ခု ဖြစ်ပြီး သမ္မာတရားကို နားမလည်သော သူတို့သည် ဤကိစ္စရပ်ကို ရှင်းလင်းစွာ မမြင်နိုင်ပေ။ ငါ့ကို ပြောလော့၊ အသင်းတော်တစ်ပါးသည် ယင်း၏ ကနဦးကတည်းမှ ရှည်ကြာသည့် နှစ်များစွာတစ်လျှောက်တွင် ဘုရားသခင်၏ အမြင်၌ ဘာသာတရားတစ်ခုအဖြစ်သို့ တဖြည်းဖြည်း ပြောင်းလဲကာ ဂိုဏ်းဂဏတစ်ခု ဖြစ်လာပြီးချိန်တွင် ထိုအသင်းတော်ရှိ လူတို့သည် ဘုရားသခင်၏ ကယ်တင်ခြင်းကို ခံရသူများ ဖြစ်သလော။ ၎င်းတို့သည် သူ၏ မိသားစုဝင်များ ဖြစ်ကြသလော။ (မဟုတ်ပါ။) မဟုတ်ကြချေ။ စစ်မှန်သော ဘုရားသခင်ကို အမည်နာမအရ ယုံကြည်သော်လည်း ဘာသာရေးသမားများအဖြစ် သူ တွေးသည့် ဤလူများ လျှောက်သည်မှာ မည်သည့် လမ်းဖြစ်သနည်း။ ၎င်းတို့ လျှောက်သည့် လမ်းမှာ ဘုရားသခင်ကို ယုံကြည်လက်ခံမှု အောင်လံသယ်ဆောင်သော်လည်း သူ၏ လမ်းခရီးကို လုံးဝ မလိုက်လျှောက်ကြသည့် လမ်းတစ်ခု ဖြစ်သည်။ ယင်းမှာ သူ့ကို ၎င်းတို့ ယုံကြည်သည့်တိုင် မကိုးကွယ်ကြသကဲ့သို့ စွန့်ပင်စွန့်လွှတ်ကြသည့် လမ်းတစ်ခု ဖြစ်သည်။ ယင်းမှာ ဘုရားသခင်၏ နာမ၊ စစ်မှန်သည့် ဘုရားသခင်ကို အမည်ခံ ယုံကြည်သည့်တိုင် စာတန်နှင့် နတ်ဆိုးများကို ကိုးကွယ်လျက် လူသား စီးပွားရေးလုပ်ငန်းများတွင် ပါဝင်ပတ်သက်ကာ အမှီအခိုကင်းသည့်၊ လူသား နိုင်ငံတစ်ခု တည်ထောင်လျက် ဘုရားသခင်ကို ယုံကြည်ရန် ၎င်းတို့ အခိုင်အမာဆိုသည့်တိုင် သူ့ကို အတိုက်အခံ လုပ်ကြသည့် လမ်းတစ်ခု ဖြစ်သည်။ ယင်းမှာ ၎င်းတို့ လျှောက်ကြသည့် လမ်းဖြစ်သည်။ ၎င်းတို့ လျှောက်သည့်လမ်းကို ကြည့်သည့်အခါ ၎င်းတို့သည် ဘုရားသခင်ကို အတိအလင်း အတိုက်အခံလုပ်ပြီး သူ၏ အမှုတော်ကို နှောင့်ယှက်ရန် စတင်ကြသည့် မယုံကြည်သူများတစ်သိုက်၊ အန္တိခရစ်ဂိုဏ်းတစ်ဂိုဏ်၊ စာတန်များနှင့် နတ်ဆိုးများ အုပ်စုတစ်စု ဖြစ်သည်မှာ သိသာပေသည်။ ယင်းမှာ ဘာသာရေးလောက၏ အနှစ်သာရ ဖြစ်သည်။ ထိုသို့သော လူတစ်စုသည် လူ၏ ကယ်တင်ခြင်းအတွက် ဘုရားသခင်၏ စီမံခန့်ခွဲမှု အစီအစဉ်နှင့် ပတ်သက်စရာအကြောင်း တစ်ခုတလေ ရှိသလော။ (မရှိပါ။) ဘုရားသခင်အား ယုံကြည်သူတို့သည် မည်မျှပင် များပြားနိုင်စေကာမူ သူတို့၏ ယုံကြည်ခြင်းကို ဘုရားသခင်က ဘာသာရေးအုပ်စုတစ်ခု၏ ယုံကြည်ခြင်းအဖြစ် သတ်မှတ်တော်မူပါက ဤလူတို့သည် ဘုရားသခင်၏ အမှုတော်နှင့် ကယ်တင်ခြင်းကို ခံရမည့်သူများ မဟုတ်ကြဘဲ ဤကိစ္စနှင့်ပတ်သက်၍ ဘုရားသခင်သည် စိတ်တော်ပိုင်းဖြတ်ပြီးဖြစ်၏။ ဤလူတို့သည် ကယ်တင်ခြင်းခံရနိုင်မည် မဟုတ်ကြပေ။ ဤသည်ကို အဘယ့်ကြောင့် ငါ ပြောသနည်း။ ဘုရားသခင်ကို လုံးဝ ကျိုးနွံနာခံခြင်း သို့မဟုတ် ကိုးကွယ်ခြင်းမရှိသည့် ဘုရားသခင်၏ အမှုတော် သို့မဟုတ် လမ်းပြမှု မရှိသည့် အုပ်စုတစ်စုသည် ဘုရားသခင်ကို အမည်ခံ ယုံကြည်သော်လည်း ၎င်းတို့ လိုက်လျှောက်ပြီး နာခံသည်မှာ ဘာသာတရား၏ သင်းအုပ်ဆရာများနှင့် အကြီးအကဲများဖြစ်ပြီး ဘာသာရေး သင်းအုပ်ဆရာများနှင့် အကြီးအကဲများသည် စာတန်၏ အနှစ်သာရရှိပြီး သူတော်ကောင်းယောင်ဆောင်တတ်ကြပေသည်။ ထို့ကြောင့် ထိုလူများ လိုက်လျှောက်ပြီး နာခံသည့်အရာမှာ စာတန်များနှင့် နတ်ဆိုးများ ဖြစ်သည်။ ၎င်းတို့၏ စိတ်နှလုံးများတွင် ၎င်းတို့သည် ဘုရားသခင်ကို ယုံကြည်လက်ခံမှုအား လက်တွေ့လုပ်ဆောင်နေကြသော်လည်း အမှန်တွင် လူ၏ ကြိုးကိုင်ခြယ်လှယ်ခြင်း ခံနေရသည်၊ လူသား စီစဉ်ညွှန်ကြားမှုများနှင့် ချိုးနှိမ်ထိန်းချုပ်ခြင်းကို ခံနေရပေသည်။ ထို့ကြောင့် ပဓာနကျသော သတ်မှတ်ချက်အရ ၎င်းတို့ လိုက်လျှောက်ပြီး နာခံသည်မှာ စာတန်များနှင့် နတ်ဆိုးများ၊ ဘုရားသခင်ကို အတိုက်အခံလုပ်ကာ ဘုရားသခင်၏ ရန်သူများ ဖြစ်ကြသည့် ဆိုးယုတ်သော အင်အားစုများ ဖြစ်သည်။ ဤသို့သော လူများနှင့်ဆိုင်သည့် ဂိုဏ်းတစ်ဂိုဏ်းကို ဘုရားသခင် ကယ်တင်မည်လော။ (မကယ်တင်ပါ။) အဘယ်ကြောင့် မကယ်တင်သနည်း။ ကောင်းပြီ၊ ထိုသို့သော လူများသည် နောင်တရနိုင်စွမ်း ရှိကြသလော။ မရှိကြပေ၊ ၎င်းတို့ နောင်တရကြလိမ့်မည် မဟုတ်။ ၎င်းတို့သည် ဘုရားသခင်၏ ပစ်ပစ်ခါခါ ငြင်းခြင်းကို တွေ့ရမည့် နောက်ဆုံး အဆုံးသတ်ဖြင့် လူ၏ ကယ်တင်ခြင်းအတွက် ဘုရားသခင်၏ စီမံခန့်ခွဲမှု အစီအစဉ်ကို ဆန့်ကျင်လျက် ဘုရားသခင်ကို ယုံကြည်ခြင်း အောင်လံအောက်တွင် လူသား လုပ်ငန်းများနှင့် လူသား စီမံကိန်းများ၌ ပါဝင်ကြ၏။ ဤလူများကို ဘုရားသခင် ကယ်တင်ရန်မှာ မဖြစ်နိုင်ပေ။ ၎င်းတို့သည် နောင်တရနိုင်စွမ်း မရှိကြသကဲ့သို့ စာတန်၏ အတင်းခေါ်ဆောင်ခြင်း ခံရသည်နှင့်အမျှ ဘုရားသခင်သည် ၎င်းတို့ကို စာတန်ထံ လက်လွှဲလိုက်လေသည်။ အကြင်သူ၏ ဘုရားသခင်ကို ယုံကြည်ခြင်းက သူ၏ အသိအမှတ်ပြုခြင်းအတွက် စံမီခြင်းရှိမရှိသည် ထိုယုံကြည်ခြင်း၏ နှစ်ကာလများ ရှည်ကြာမှုအပေါ် မူတည်သလော။ အကြင်သူ လိုက်နာသည့် ထုံးတမ်းဓလေ့မျိုး သို့မဟုတ် ထိန်းသိမ်းသည့် စည်းမျဉ်းစည်းကမ်းများအပေါ် မူတည်သလော။ လူသား လက်တွေ့လုပ်ဆောင်မှုများကို ဘုရားသခင် ကြည့်သလော။ ၎င်းတို့၏ ကိန်းကဏန်းများကို သူ ကြည့်သလော။ (မကြည့်ပါ။) သို့ဆိုလျှင် မည်သည့်အရာကို သူ ကြည့်သနည်း။ လူတစ်စုကို ဘုရားသခင် ရွေးချယ်ပြီးသည့်အခါ ၎င်းတို့ ကယ်တင်ခံရနိုင်ခြင်း ရှိမရှိ၊ ၎င်းတို့ကို သူ ကယ်တင်မည် ဟုတ်မဟုတ် ဆိုသည်ကို မည်သည့်အခြေခံအကြောင်းရင်းပေါ် သူ တိုင်းတာသနည်း။ ယင်းသည် သမ္မာတရားကို ၎င်းတို့ လက်ခံနိုင်ခြင်း ရှိမရှိဆိုသည့်အပေါ် အခြေခံ၏။ ၎င်းတို့ လျှောက်လှမ်းသည့် လမ်းအပေါ် အခြေခံ၏။ ဘုရားသခင်သည် ယခုတွင် ပြောသလောက် သမ္မာတရားများစွာကို ကျေးဇူးတော်ခေတ်တွင် လူကို ပြောကောင်းမပြောနိုင်သော်လည်း၊ ယင်းတို့သည် ထိုမျှတိကျမည် မဟုတ်သော်လည်း သူသည် လူကို စုံလင်အောင်ပြုနိုင်ဆဲဖြစ်ကာ ကယ်တင်ခံရနိုင်သည့် လူများ ရှိနေကြဆဲ ဖြစ်သည်။ ထို့ကြောင့် သမ္မာတရားများစွာ ကြားပြီးဖြစ်ကာ ဘုရားသခင်၏ ရည်ရွယ်ချက်များကို နားလည်သည့် လက်ရှိခေတ်၏ လူတို့သည် သူ၏ လမ်းခရီးကို မလိုက်လျှောက်နိုင် သို့မဟုတ် ကယ်တင်ခြင်း လမ်းကြောင်းပေါ် မစတင်နိုင်ပါက အဆုံးတွင် ၎င်းတို့၏ အဆုံးသတ်သည် မည်သည့်အရာ ဖြစ်လိမ့်မည်နည်း။ ၎င်းတို့၏ နောက်ဆုံး အဆုံးသတ်သည် ခရစ်ယာန်ဘာသာနှင့် ယုဒဘာသာထဲရှိ ယုံကြည်သူများ၏ အဆုံးသတ်နှင့် အတူတူပင် ဖြစ်လိမ့်မည်။ ၎င်းတို့ကဲ့သို့ပင် ကယ်တင်ခံရလိမ့်မည် မဟုတ်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထား ဖြစ်သည်။ တရားဒေသနာ မည်မျှ သင် ကြားပြီးဖြစ်သည်၊ သို့မဟုတ် သမ္မာတရား မည်မျှ သင် နားလည်ပြီးဖြစ်သည်မှာ အရေးမကြီးပေ။ လူနောက် သင် လိုက်နေဆဲဖြစ်ပါက စာတန်နောက် သင် လိုက်နေဆဲဖြစ်ပြီး အဆုံးတွင် ဘုရားသခင်၏ လမ်းခရီးကို သင် မလိုက်လျှောက်နိုင်သကဲ့သို့ သူ့ကို ကြောက်ရွံ့ကာ မကောင်းမှုကို မရှောင်ကြဉ်နိုင်ပါက ထိုသို့သောလူများသည် ဘုရားသခင်က ပစ်ပစ်ခါခါ ငြင်းသူများ ဖြစ်သည်။ ဘာသာတရားရှိ သူတို့သည် သမ္မာကျမ်းဆိုင်ရာ အသိပညာကို များစွာ ဟောကောင်းဟောနိုင်ပြီး ဝိညာဉ်ရေးရာ အယူဝါဒအချို့ကို နားလည်ကောင်းနားလည်နိုင်သော်လည်း ဘုရားသခင်၏ အမှုတော်ကို ကျိုးနွံနာခံနိုင်ခြင်း မရှိ သို့မဟုတ် သူ၏ နှုတ်ကပတ်တော်များကို လက်တွေ့လုပ်ဆောင်နိုင်ခြင်းနှင့် တွေ့ကြုံနိုင်ခြင်း မရှိ သို့မဟုတ် သူ့ကို အမှန်တကယ် ကိုးကွယ်နိုင်ခြင်း မရှိကြသကဲ့သို့ သူ့ကို ကြောက်ရွံ့ကာ မကောင်းမှုကို ရှောင်ကြဉ်နိုင်ခြင်း မရှိကြချေ။ ၎င်းတို့အားလုံးသည် သူတော်ကောင်းယောင်ဆောင်သူများ ဖြစ်ကြသည်၊ ဘုရားသခင်ကို အမှန်တကယ် ကျိုးနွံနာခံသည့် လူများ မဟုတ်ပေ။ ဘုရားသခင်၏ အမြင်တွင် ထိုသို့သောလူများသည် ဂိုဏ်းဂဏတစ်ခု၊ လူသားအုပ်စုတစ်စု၊ လူသားဂိုဏ်းတစ်ဂိုဏ်းနှင့် စာတန်၏ နေထိုင်ရာအဖြစ် သတ်မှတ်ခံရပေသည်။ စုပေါင်း၍ ၎င်းတို့သည် စာတန်၏ ဂိုဏ်း၊ အန္တိခရစ်များ၏ နိုင်ငံဖြစ်ပြီး ၎င်းတို့ကို ဘုရားသခင်က လုံးဝ ပစ်ပစ်ခါခါ ငြင်းသည်။

ယခု သင်တို့အတွက် လုပ်ဆောင်ရန် အရေးတကြီး အဖြစ်ဆုံးသော အရာမှာ သမ္မာတရားကို လိုက်စားခြင်း ဖြစ်သည်။ တစ်ချက်မှာ သင်၏တာဝန်ကို လုပ်ဆောင်သည်နှင့်အမျှ သင် နှောင့်နှေး၍ မဖြစ်သကဲ့သို့ နောက်တစ်ချက်မှာ ကယ်တင်ခြင်း လမ်းကြောင်းပေါ် ခြေလှမ်းလှမ်းပြီး ဘုရားသခင်၏ စွန့်ပစ်ခြင်း မခံရရန် တိုတောင်းသည့် အချိန်တစ်ခုတွင် သင် အမြန် ကြိုးပမ်းရမည်။ ယင်းမှာ ဆိုးဝါးလိုက်မည့်အရာပါတကား။ ဘုရားသခင်သည် နောက်ဆုံးသော ကာလတွင် သူ၏ ကယ်တင်ခြင်း အမှုကို လုပ်ဆောင်သည်နှင့်အမျှ ဤသည်မှာ သင်၏ နောက်ဆုံး၊ တဒင်္ဂ အခွင့်အရေးဖြစ်သည်။ သင်သည် သူ၏ လမ်းခရီးကို လုံးဝ လိုက်လျှောက်ခြင်း မရှိကြောင်း၊ သူ့ကို ကြောက်ရွံ့ကာ မကောင်းမှုကို ရှောင်ကြဉ်နိုင်ခြင်း မည်သည့်အခါတွင်မျှ လုံးဝဥဿုံ မရှိကြောင်း ပြောဆိုလျက် ဘုရားသခင်က လူတစ်ဦး အဆုံးအဖြတ်ပေးပါက၊ ပြီးလျှင် သင့်ကို သူ စွန့်လွှတ်ရန် ဆုံးဖြတ်သည့်အခါ သူသည် သင့်ကို အပြစ်တင်မည်မဟုတ်တော့၊ ဆုံးမပဲ့ပြင်တော့မည် မဟုတ်၊ သင့်ကို ပြုပြင်တော့မည် မဟုတ်သကဲ့သို့ သင့်ကို တရားစီရင်တော့မည်မဟုတ် သို့မဟုတ် ပြစ်တင်ဆုံးမတော့မည် မဟုတ်ချေ။ သူသည် သင့်အပေါ် လုံးဝ လက်လျှော့လိုက်မည် ဖြစ်သည်။ ထိုအချိန်တွင် သင်သည် လုံးဝ လွတ်မြောက်လိမ့်မည်။ မည်သူကမျှ သင့်ကို စောင့်ကြည့်တော့မည် မဟုတ်။ ဘုရားသခင်ကို သင် မည်သို့ယုံကြည်သည်ဆိုသည်နှင့် ပတ်သက်၍ မည်သူကမျှ ဝင်ရောက်စွက်ဖက်လိမ့်မည် မဟုတ်။ မည်သည့် မကောင်းသည့်အရာများကို သင် လုပ်ဆောင်သည်ဖြစ်စေ အပြစ်တင်မှု မရှိပေ။ သင်၏ တာဝန်ကို သင် လုပ်ဆောင်သည်နှင့်အမျှ သင်သည် သစ္စာမစောင့်သိ၊ သို့မဟုတ် သင်၏ ကိုယ်ပိုင် ရည်မှန်းချက်များနှင့် စိတ်ဆန္ဒများကိုသာ ဖြည့်ဆည်းရန် ကြိုးစားပါက၊ သို့မဟုတ် အသင်းတော်၏ အလုပ်ကို အဖျက်အမှောင့်လုပ်ကာ နှောင့်ယှက်ပါက အပြစ်တင်မှု မရှိသကဲ့သို့ ပဲ့ပြင်ဆုံးမခြင်းလည်း မရှိပေ။ သင်၏ စိတ်နှလုံးတွင် ဘုရားသခင်နှင့် ပတ်သက်၍ အယူအဆများ ရှိလျှင်ပင် အပြစ်တင်မှုမရှိသကဲ့သို့ ပဲ့ပြင်ဆုံးမမှုလည်း မရှိ။ ပြုပြင်ခံရခြင်းကို သင် အတိုက်အခံလုပ်ပါက သို့မဟုတ် ငြင်းပယ်ပါက၊ အခြားသူများကို ၎င်းတို့ နောက်ကွယ်တွင် ဝေဖန်ပါက၊ သို့မဟုတ် ၎င်းတို့ကို ဆုတ်ယုတ်စေပါက သို့မဟုတ် မိမိဘက်သို့ သွေးဆောင်ဖြားယောင်းပါက အပြစ်တင်မှုဖြစ်စေ၊ ဆုံးမပဲ့ပြင်ခြင်းဖြစ်စေ မရှိပေ။ ဤသည်မှာ မည်သည့် လက္ခဏာတစ်ခု ဖြစ်သနည်း။ ကောင်းမွန်သည့် လက္ခဏာတစ်ခုလော။ မည်သူကမျှ သင့်ကို မစောင့်ကြည့်၊ မည်သူကမျှ သင့်ကို ပြုပြင်ခြင်း မရှိသကဲ့သို့၊ သင့်ကို ဘုရားသခင်က အပြစ်မတင်ပေ။ အရာရာတိုင်းက သင့်သဘောအတိုင်း ဖြစ်နေပုံရပြီး သင် လုပ်လိုသည့် မည်သည့်အရာကိုမဆို သင် လုပ်ရသည်။ ဤသည်မှာ သိသာစွာပင် ကောင်းမွန်သည့် လက္ခဏာတစ်ခု မဟုတ်ပေ။ သင့်အပေါ် ဘုရားသခင် လက်လျှော့လိုသည့်အခါတွင် သင်သည် အပြစ်တင်ခြင်း ခံရတော့မည်မဟုတ်၊ ဆုံးမပဲ့ပြင်ခြင်း ခံစားရတော့မည် မဟုတ်သကဲ့သို့ တရားစီရင်ခြင်းနှင့် ပြစ်တင်ဆုံးမခြင်းတို့ကိုလည်း မည်သို့မျှ ခံစားရတော့မည် မဟုတ်ချေ။ လူတစ်ဦးအပေါ် ဘုရားသခင် လက်လျှော့ခြင်းက မည်သည့်အရာကို သွယ်ဝိုက်ညွှန်းဆိုသနည်း။ ဤလူသည် နောက်ဆုံး ရလဒ်မရှိကြောင်း၊ မိမိတို့၏ ကယ်တင်ခြင်း အခွင့်အရေး ဆုံးရှုံးပြီးဖြစ်ကြောင်း သွယ်ဝိုက်ညွှန်းဆိုပေသည်။ ဘုရားသခင်သည် တစ်စုံတစ်ဦးအပေါ် လက်လျှော့သည့်အခါ သူသည် ပထမဦးစွာ ၎င်းတို့ကို အပြစ်တင်မှု မခံစားရအောင် လုပ်၏။ ၎င်းတို့သည် နေ့စဉ် မိမိတို့ကိုယ်ကို အလွန်အကျွံ အားရကျေနပ်ကြပြီး ကောင်းချီးခံစားရသည်ဟု တွေးထင်ကြသည်။ ထို့ကြောင့် အကျင့်ပျက်လာကြလျက်၊ မိမိတို့ စိတ်နှလုံး၏ ဆန္ဒများနောက်လိုက်လျက်၊ မိမိတို့ ဆန္ဒရှိသည့် မည်သည့်အရာကိုမဆို လုပ်ဆောင်လျက်၊ မိမိတို့ အလိုရှိသည့် မည်သည့်နည်းဖြင့်မဆို ပြုမူဆောင်ရွက်လျက် မိမိတို့ကိုယ်ကို သာမန်ကာလျှံကာ အလိုလိုက်ကြလေသည်။ မည်သည့် သောက်စားပျော်ပါးသည့်အရာများကို ၎င်းတို့ လုပ်ဆောင်လိုသည်ဖြစ်စေ မသက်မသာဖြစ်သည့် ခံစားချက် သို့မဟုတ် အရာအားလုံး အဆင်ပြေခြင်းမရှိသည့် ခံစားချက်မဆိုထားနှင့်၊ ပြစ်တင်မှုမရှိသကဲ့သို့ ဆုံးမပဲ့ပြင်ခြင်းလည်း မရှိချေ။ ဘုရားသခင်၏ ပြစ်တင်မှုနှင့် ဆုံးမပဲ့ပြင်ခြင်းကို စွန့်ခွာသော တစ်စုံတစ်ဦးသည် အန္တရာယ်အစွန်းတွင် ရှိပေသည်။ ဆက်လက်၍ မည်သည့် လမ်းကြောင်းမျိုးပေါ် ၎င်းတို့ ခြေလှမ်းလှမ်းကောင်း လှမ်းနိုင်မည်နည်း။ ၎င်းတို့ အကျင့်ပျက်၊ သောက်စားပျော်ပါးလာကြသည်၊ မိမိတို့ကိုယ်ကို အလိုလိုက်ပြီး မိမိတို့၏ ဒုစရိုက်အမှုများက မရပ်မနား ဖြစ်လာသည်။ ဤသည်မှာ အလွန် ဒုက္ခပေးတတ်၏။ အပြင်ပန်းမှကြည့်လျှင် လူအချို့သည် စိုးရိမ်မှုတစ်ခုမျှ မရှိဘဲ အတန်အသင့် စိတ်လက်ချမ်းသာစွာ အသက်ရှင်နေကြပုံပေါ်သော်လည်း သမ္မာတရားကို နားလည်သောသူတို့က ထိုသို့သော လူတစ်ဦးသည် အန္တရာယ် ရှိကြောင်း၊ ၎င်းတို့ကို ဘုရားသခင် အလိုမရှိကြောင်းကို မြင်နိုင်ပေသည်။ ၎င်းတို့ကို ဘုရားသခင် စွန့်ပြီးဖြစ်ကာ ထိုအရာကို ၎င်းတို့ သိပင် မသိကြချေ။ ဘာသာရေးလောက၏ အန္တိခရစ်များသည် လူ့ဇာတိခံ ဘုရားသခင်၏ စကားများနှင့် အမှုတော်ကို ဝေဖန်ရင်း၊ ဘုရားသခင်ကို အတိုက်အခံလုပ်သည့် ဆိုးယုတ်သော အရာများစွာ လုပ်ဆောင်ရင်း တစ်နေ့လုံး အချိန်ကုန်ကြသည်။ ယခုတွင် ၎င်းတို့သည် ဆုံးမပဲ့ပြင်ခြင်း သို့မဟုတ် အပြစ်တင်မှု မရှိကြသော်လည်း ဤသည်မှာ ဘုရားသခင်က ၎င်းတို့ကို စွန့်နှင့်ပြီးဖြစ်ကာ အဆုံးတွင် ၎င်းတို့အားလုံးသည် ကြီးမားသည့် အပြစ်ဒဏ်ပေးခြင်းတစ်ခုနှင့် တွေ့ကြုံရလိမ့်မည်၊ ထိုအပြစ်ဒဏ်ပေးခြင်းမှ ၎င်းတို့ မည်သူမျှ လွတ်မြောက်လိမ့်မည် မဟုတ်သောကြောင့် ဖြစ်သည်။ ဤကိစ္စရပ်မှ ဘုရားသခင်၏ ရည်ရွယ်ချက်နှင့် သဘောထားကို သင် မြင်နိုင်သလော။ (မြင်နိုင်ပါသည်။) သင်တို့သည် ယခု ဘုရားသခင်နောက်သို့ လိုက်သည်နှင့်အမျှ သမ္မာတရားကို မလိုက်စားပါက ၎င်းတို့ကဲ့သို့ပင် အလားတူ အခြေအနေသို့ ရောက်ရှိနိုင်ပြီး ထို့နောက်တွင် သင်တို့သည် အန္တရာယ်ရှိလိမ့်မည်။ သင်၏ နောက်ဆုံး အဆုံးသတ်သည် ၎င်းတို့၏ အဆုံးသတ်နှင့် အတူတူပင် ဖြစ်လိမ့်မည်၊ ယင်းမှာ သေချာ၏။ ထို့ကြောင့် ယခုတွင် ဘုရားသခင်က ၎င်းတို့ကို စွန့်ခွာမည့် အဆင့်ထိ ကျဆင်းခြင်းအား ရှောင်ရှားရန်အလို့ငှာ လူတို့ လုပ်ဆောင်သင့်သည့် အရေးတကြီး အဖြစ်ဆုံးသောအရာမှာ မည်သည့်အရာ ဖြစ်သနည်း။ (သမ္မာတရားကို ကျွန်ုပ်တို့ လိုက်စားပြီး ကျွန်ုပ်တို့တာဝန်ကို ကောင်းမွန်စွာ ဖြည့်ဆည်းသင့်ပါသည်။) သင်၏ တာဝန်ကို ကောင်းမွန်စွာ ဖြည့်ဆည်းခြင်းအပြင် ဘုရားသခင်ရှေ့မှောက်သို့ သင် မကြာခဏ လာရမည်၊ သူ၏ နှုတ်ကပတ်တော်များကို စားသောက်ကာ တွေးဆရမည်၊ သူ၏ ပဲ့ပြင်ဆုံးမခြင်းနှင့် လမ်းပြမှုကို လက်ခံပြီး ကျိုးနွံနာခံခြင်း သင်ခန်းစာကို သင်ယူရမည်။ ဤသည်မှာ အလွန် အရေးကြီး၏။ သင့်အတွက် ဘုရားသခင် စီစဉ်ပြီးဖြစ်သည့် ပတ်ဝန်းကျင်များ၊ လူများ၊ ဖြစ်ရပ်များနှင့် အမှုအရာများ အားလုံးကို ကျိုးနွံနာခံနိုင်ရမည်ဖြစ်ပြီး သင် အတော်လေး နားမလည်နိုင်သည့် ကိစ္စရပ်များနှင့် ပတ်သက်လာသည့်အခါ သမ္မာတရားကို ရှာဖွေရင်း မကြာခဏ သင် ဆုတောင်းရမည်။ ဘုရားသခင်၏ ရည်ရွယ်ချက်များကို နားလည်ခြင်းအားဖြင့်သာ ရှေ့ဆက်ရမည့် လမ်းတစ်ခုကို သင် မြင်နိုင်သည်။ သင်သည် ဘုရားသခင်ကို ကြောက်ရွံ့သော စိတ်နှလုံး ရှိရမည်။ သင် လုပ်သင့်သည့်အရာကို သေချာစွာနှင့် သတိရှိစွာ လုပ်ဆောင်ပြီး ဘုရားရှေ့မှောက်တွင် သူ့ကို ကျိုးနွံနာခံခြင်း စိတ်နှလုံးဖြင့် အသက်ရှင်လော့။ သူ့ရှေ့မှောက်တွင် မကြာခဏ မိမိကိုယ်ကို ငြိမ်သက်စေကာ အသောက်အစား အပျော်အပါး၌ မွေ့လျော်ခြင်း မရှိနှင့်။ အနည်းဆုံးအနေဖြင့် သင့်ထံ တစ်စုံတစ်ရာ ဖြစ်ပျက်သည့်အခါ ပထမဦးစွာ မိမိကိုယ်ကို တည်ငြိမ်စေပြီးနောက် အမြန်ဆုတောင်းလော့။ ပြီးလျှင် ဆုတောင်းခြင်း၊ ရှာဖွေခြင်းနှင့် စောင့်ဆိုင်းခြင်းအားဖြင့် ဘုရားသခင်၏ ရည်ရွယ်ချက်များကို သိနားလည်လာလော့။ ဤသည်မှာ ဘုရားသခင်ကို ကြောက်ရွံ့သည့် သဘောထားတစ်ခု မဟုတ်လော။ သင်သည် စိတ်နှလုံးတွင် ဘုရားသခင်ကို ကြောက်ရွံ့ကာ ကျိုးနွံနာခံပြီး၊ သူ့ရှေ့မှောက်တွင် မိမိကိုယ်ကို ငြိမ်သက်စေနိုင်ကာ သူ၏ ရည်ရွယ်ချက်များကို သဘောပေါက်နိုင်ပါက ဤသို့ ပူးပေါင်းဆောင်ရွက်ခြင်းနှင့် လက်တွေ့လုပ်ဆောင်ခြင်းမျိုးဖြင့် သင်သည် ကွယ်ကာခံရလိမ့်မည်ဖြစ်ကာ စုံစမ်းသွေးဆောင်ခြင်း ခံရလိမ့်မည် မဟုတ်သကဲ့သို့ အသင်းတော် အလုပ်ကို နှောင့်ယှက်၊ သို့မဟုတ် အဖျက်အမှောင့်လုပ်သည့် မည်သည့်အရာကိုမျှ သင် လုပ်ဆောင်မိလိမ့်မည် မဟုတ်။ သင် ရှင်းလင်းစွာ မမြင်နိုင်သည့် ကိစ္စရပ်များတွင် သမ္မာတရားကို ရှာဖွေလော့။ ကြောင်းကျိုးမမြင်ဘဲ မဝေဖန်နှင့် သို့မဟုတ် မရှုတ်ချနှင့်။ ဤသို့ဖြင့် သင်သည် ဘုရားသခင်၏ ရွံရှာစက်ဆုပ်ခြင်းကို သို့မဟုတ် သူ၏ ပစ်ပစ်ခါခါ ငြင်းခြင်းကို ခံရလိမ့်မည် မဟုတ်ပေ။ သင်သည် ဘုရားသခင်ကို ကြောက်ရွံ့သော စိတ်နှလုံး ရှိပါက သူ့ကို ပုန်ကန်ပြစ်မှားမိမည်ကို စိုးရွံ့လိမ့်မည်ဖြစ်ကာ စုံစမ်းသွေးဆောင်သည့် တစ်စုံတစ်ရာ သင့်ထံ ကျရောက်သည့်အခါ ဘုရားသခင် ရှေ့မှောက်တွင် ထိတ်လန့်ခြင်းနှင့် စိုးရိမ်ပူပင်ခြင်းဖြင့် အသက်ရှင်လိမ့်မည်ဖြစ်ကာ အရာခပ်သိမ်း၌ သူ့ကို ကျိုးနွံနာခံကာ သူ့ကို စိတ်ကျေနပ်အောင်လုပ်ဖို့ တမ်းတလိမ့်မည်။ သင်သည် ထိုသို့သော လက်တွေ့လုပ်ဆောင်မှုတစ်ခု ရှိပြီး သင့်ကိုယ်သင် ဘုရားသခင် ရှေ့မှောက်တွင် မကြာခဏ ငြိမ်သက်စေကာ သူ့ရှေ့မှောက်သို့ မကြာခဏ လာရင်း ထိုသို့သော အခြေအနေတစ်ခုတွင် မကြာခဏ အသက်ရှင်နိုင်သည့် အချိန်တွင်သာ စုံစမ်းသွေးဆောင်ခြင်းနှင့် ဆိုးယုတ်သော အရာများကို အမှုမဲ့အမှတ်မဲ့ သင် ရှောင်ရှားနိုင်လိမ့်မည် ဖြစ်သည်။ ဘုရားသခင်အတွက် ကြောက်ရွံ့သော စိတ်နှလုံးမရှိဘဲဖြစ်စေ၊ သူ၏ ရှေ့မှောက်တွင် မရှိသည့် စိတ်နှလုံးဖြင့်ဖြစ်စေ သင် စွမ်းဆောင်နိုင်မည့် မကောင်းမှုအချို့ ရှိ၏။ သင်သည် ဖောက်ပြန်ပျက်စီးသော စိတ်သဘောထားတစ်ခုရှိပြီး ထိုအရာကို သင် မချိုးနှိမ်နိုင်သောကြောင့် မကောင်းမှုကို သင် လုပ်နိုင်စွမ်းရှိ၏။ သင်သည် နှောင့်ယှက်ခြင်းနှင့် အဖျက်အမှောင့်လုပ်ခြင်းတစ်ခု ဖြစ်စေသည့်နှင့်အမျှ ထိုသို့သော မကောင်းမှုကို ကျူးလွန်မည်ဆိုပါက အကျိုးဆက်များက မပြင်းထန်ဘဲ ရှိလိမ့်မည်လော။ အနည်းဆုံးအနေဖြင့် သင်သည် ပြုပြင်ခံရလိမ့်မည်ဖြစ်ပြီး သင် လုပ်ဆောင်မိသည့်အရာသည် ဆိုးရွားပါက ဘုရားသခင်သည် သင့်ကို ပစ်ပစ်ခါခါငြင်းလိမ့်မည်။ ပြီးလျှင် သင်သည် အသင်းတော်မှ နှင်ထုတ်ခြင်း ခံရလိမ့်မည်။ သို့ရာတွင် သင်သည် ဘုရားသခင်ကို ကျိုးနွံနာခံသော စိတ်နှလုံး ရှိပြီး သင်၏ စိတ်နှလုံးသည် မကြာခဏ ဘုရားသခင်၏ ရှေ့မှောက်၌ ငြိမ်သက်နိုင်ပါက၊ ပြီးလျှင် သင်သည် ဘုရားသခင်ကို ကြောက်ရွံ့ကာ ကြောက်လန့်ပါက သင်သည် မကောင်းမှုများစွာမှ အလွန်ကင်းရှင်းစွာ နေထိုင်နိုင်လိမ့်မည် မဟုတ်လော။ သင်သည် ဘုရားသခင်ကို ကြောက်ရွံ့ကာ “ကျွန်ုပ်သည် ဘုရားသခင်ကို ကြောက်လန့်ပါသည်။ သူ့ကို ပုန်ကန်ပြစ်မှားမိမည်ကို၊ သူ၏ အမှုတော်ကို နှောင့်ယှက်မိပြီး သူ၏ ရွံရှာစက်ဆုပ်မှုအား ဖိတ်ခေါ်မိမည်ကို စိုးရွံ့ပါသည်”ဟု ဆိုပါက ဤသည်မှာ သင့်အတွက် ရှိရမည့် ပုံမှန် သဘောထားနှင့် ပုံမှန် အခြေအနေတစ်ခု မဟုတ်လော။ သင်၏ ကြောက်လန့်မှုကို မည်သည့် အရာက ဖြစ်ပေါ်စေလိမ့်မည်နည်း။ သင်၏ ကြောက်လန့်မှုသည် ဘုရားသခင်အတွက် ကြောက်ရွံ့သော စိတ်နှလုံးတစ်ခုမှ ဖြစ်ပေါ်လိမ့်မည် ဖြစ်သည်။ သင်သည် စိတ်နှလုံးထဲ၌ ဘုရားသခင်ကို ကြောက်လန့်မှု ရှိပါက ဆိုးယုတ်သော အရာများကို မြင်သည့်အခါ ရှောင်ရှားကာ ရှောင်ကြဉ်လိမ့်မည်ဖြစ်ပြီး ထိုသို့ဖြင့် သင် ကွယ်ကာခံရလိမ့်မည်။ ဘုရားသခင်ကို စိတ်နှလုံးတွင် ကြောက်လန့်မှုမရှိဘဲ တစ်စုံတစ်ဦးသည် သူ့ကို ကြောက်ရွံ့နိုင်သလော။ မကောင်းမှုကို ရှောင်ကြဉ်နိုင်သလော။ (မရှောင်ကြဉ်နိုင်ပါ။) ဘုရားသခင်ကို မကြောက်ရွံ့နိုင်သကဲ့သို့ သူ့ကို ကြောက်လန့်ခြင်းမရှိသည့်သူများသည် ရဲတင်းသောလူများ မဟုတ်လော။ ရဲတင်းသောလူများကို ချုပ်ထိန်း၍ ရနိုင်သလော။ (မရပါ။) ပြီးလျှင် မချုပ်တည်းနိုင်သောသူတို့သည် စိတ်ထဲတွင် ဖြစ်ပေါ်သည့် မည်သည့်အရာကိုမဆို တစ်ခဏအတွင်း လုပ်ဆောင်ကြသည် မဟုတ်လော။ မိမိတို့ကိုယ်ပိုင် အလိုဆန္ဒဖြင့်၊ မိမိတို့ စိတ်ထက်သန်မှုဖြင့်၊ မိမိတို့၏ ဖောက်ပြန်ပျက်စီးသော စိတ်သဘောထားအားဖြင့် ၎င်းတို့ ပြုမူဆောင်ရွက်သည့်အခါ လူတို့သည် မည်သည့်အရာများကို လုပ်ဆောင်ကြသနည်း။ ဘုရားသခင်က ထိုအရာများကို မြင်သည့်အတိုင်းဆိုပါက ထိုအရာများသည် ဆိုးယုတ်သော အရာများ ဖြစ်၏။ ထို့ကြောင့် လူသားအတွက် စိတ်နှလုံးတွင် ဘုရားသခင်ကို ကြောက်လန့်မှု ရှိခြင်းသည် ကောင်းမွန်သည့် အရာတစ်ခုဖြစ်သည်ကို သင် ရှင်းလင်းစွာ မြင်ရမည်။ ထိုသို့ဖြင့် အကြင်သူသည် ဘုရားသခင်ကို ကြောက်ရွံ့လာနိုင်သည်။ အကြင်သူသည် မိမိစိတ်နှလုံးတွင် ဘုရားသခင် ရှိပြီး ဘုရားသခင်ကို ကြောက်ရွံ့နိုင်သည့်အခါ ဆိုးယုတ်သည့် အရာများမှ အလွန် ကင်းရှင်းစွာ နေထိုင်နိုင်လိမ့်မည်။ ထိုသို့သောလူများသည် ကယ်တင်ခံရမည့် မျှော်လင့်ချက်တစ်ခုရှိသည်။

ယုံကြည်သူတစ်ဦးအတွက် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ရန် လွယ်ကူသလော။ အမှန်တွင် လွယ်ကူသည့် ကိစ္စမဟုတ်ပေ။ သမ္မာတရားကို သင် မလိုက်စားပါက ထိုအရာကို မည်သည့်အခါတွင်မျှ သင် မရရှိနိုင်ပေ။ ဥပမာအားဖြင့် လူအချို့က “ဘုရားသခင်ကို ယုံကြည်ရန်မှာ အမှန်တကယ် မလွယ်သကဲ့သို့ သင်၏ တာဝန်ကိုလည်း သင် လုပ်ဆောင်ရမည်၊ ဆင်းရဲဒုက္ခခံကာ အဖိုးအခ ပေးရမည်”ဟု ဆိုကြသည်။ ဤစကားများကို ကြားသည့်အခါ သင် မည်သို့ ခံစားရသနည်း။ ဤစကားများကို ပြောဆိုခြင်းနှင့် ပတ်သက်၍ ပြဿနာမှာ မည်သည့်အရာ ဖြစ်သနည်း။ သင်သည် ဘုရားသခင်ကို ကြောက်ရွံ့သော စိတ်နှလုံး မရှိပါက မည်သည့်အရာကို သင် ပြောမည်နည်း။ သင်က “ယင်းမှာ အတိအကျ မှန်၏။ ကျွန်ုပ်သည် မိမိတာဝန်ကို နှစ်များစွာ လုပ်ဆောင်ရန် ကျွန်ုပ်၏ အိမ်ကို စွန့်ခွာပြီးဖြစ်သည်။ ကျွန်ုပ်၏ သားသမီးများနှင့် ကျွန်ုပ်၏ မိခင်ကို ကျွန်ုပ် လွမ်းပြီး ကျွန်ုပ် ဆင်းရဲဒုက္ခခံစားခဲ့ရသည်မှာ သေးငယ်သည့်ပမာဏ မဟုတ်ပါ။ ကျွန်ုပ်အနေဖြင့် ကောင်းချီးများ ရရှိရန် မဟုတ်ပါက ယင်းသည် တရားမည်မဟုတ်ပါ”ဟု ဆိုပေမည်။ ဤစကားများတွင် ဘုရားသခင်ကို ကြောက်ရွံ့ခြင်း တစ်ခုတလေ ရှိသလော။ (မရှိပါ။) လူတစ်ဦးသည် ဘုရားသခင်ကို ကြောက်ရွံ့သော စိတ်နှလုံး မရှိသကဲ့သို့ ထိုသို့သော စကားများကို ပြောဆိုပါက ၎င်းတို့ အပြုအမူ၏ အရည်အသွေးမှာ အဘယ်နည်း။ ၎င်းတို့သည် ဘုရားသခင်ကို စောဒကတက်လျက် သူနှင့် သဘောထား ကွဲလွဲမှု ရှိကြသည် မဟုတ်လော။ ၎င်းတို့သည် ဘုရားသခင်အပေါ် စောဒကတက်သည့် စကားများ ပြောဆိုပါက ဘုရားသခင်သည် ဖြောင့်မတ်သော ဘုရားတစ်ပါးဖြစ်ကြောင်းကို ၎င်းတို့ အမှန်တကယ် ယုံကြည်ကြသလော။ လူတစ်ဦးတွင် စိတ်နှလုံးတွင် ဘုရားသခင်ကို ကြောက်လန့်မှုမရှိပါက သူ့ကို ၎င်းတို့ မကြောက်ရွံ့နိုင်ပါက မကောင်းမှုကို ရှောင်ကြဉ်ရန် ၎င်းတို့အတွက် လွယ်ကူသလော။ (မလွယ်ကူပါ။) ၎င်းတို့သည် မကောင်းမှုကို မရှောင်ကြဉ်နိုင်ကြပေ။ ထိုလူက “ကျွန်ုပ်၏ မိသားစုနှင့် အလုပ်အကိုင်ကို စွန့်ပြီးနောက်တွင် ကောင်းချီးများ ရရှိမည်မဟုတ်ပါက ယင်းသည် အလွန် မတရားမည်ဖြစ်သည်”ဟု ဆိုကြသည်။ သင်က ချက်ချင်း “ယင်းမှာ အတိအကျမှန်ပေသည်”ဟု လိုက်ပြောပါက ထိုစကားများသည် သင့်အဖို့ မည်သို့ ထင်ရမည်နည်း။ ဤသည်မှာ မကောင်းမှုကို ရှောင်ကြဉ်ခြင်းလော။ “ယင်းမှာ အတိအကျ မှန်သည်”ဟု သင် ဆိုနိုင်သည့် အချက်က သင်သည်လည်း အခြားလူကဲ့သို့ပင် ဘုရားသခင်အပေါ် စောဒကတက်နေခြင်း ဖြစ်သည်ကိုသာ သက်သေပြပေသည်။ မကောင်းမှုကို ဖြစ်စေရန် မကျေမနပ်ပြောခြင်းများသည် သင်၏ နှုတ်မှ ထွက်လာနှင့်ပြီးဖြစ်သည်။ သင်သည် မကောင်းမှုကို မရှောင်ကြဉ်နိုင်ရုံမက မကျေမနပ်ပြောဆိုများကို ပြောဆိုနိုင်စွမ်းရှိပြီး မကောင်းမှုကို လုပ်နိုင်စွမ်းလည်း ရှိပေသည်။ ယင်းသည် သေးငယ်သည့် မကောင်းမှု ဖြစ်သော်လည်း ဘုရားသခင်အပေါ် စောဒကတက်ခြင်း ဖြစ်နေဆဲ ဖြစ်သည်။ ယနေ့၏ သေးငယ်သည့် မကောင်းမှုကို မဖြေရှင်းပါက မနက်ဖြန်တွင် သင်သည် ဘုရားသခင်ကို သစ္စာဖောက်မည့် အန္တရာယ်ရှိပေသည်။ ယင်းမှာ လူ၏ ဖောက်ပြန်ပျက်စီးသော စိတ်သဘောထား ဆိုးရွားပုံ ဖြစ်သည်။ ဤကိစ္စကို ရှင်းလင်းစွာ သင်တို့ မြင်ပါသလော။ လူတစ်ဦးသည် ဘုရားသခင်ကို ကြောက်ရွံ့သော စိတ်နှလုံး မရှိပါက ၎င်းတို့ အသံထွက် ပြောဆိုသည့်အရာများဖြစ်စေ၊ မိမိတို့ စိတ်နှလုံးတွင် တွေးသည့်အရာများဖြစ်စေ သို့မဟုတ် ၎င်းတို့ထံမှ အလိုလို ပွင့်အံထွက်သည့်အရာများဖြစ်စေ အားလုံးသည် ဆိုးယုတ်၏။ သင်သည် ဘုရားသခင်ကို ကြောက်ရွံ့သော စိတ်နှလုံးမရှိပါက သေးငယ်သည့် ကိစ္စရပ်တစ်ခုပင်လျှင် သင်၏ ဖောက်ပြန်ပျက်စီးသော စိတ်သဘောထား၊ သင်၏ အကျင့်စရိုက်၊ လိုက်စားမှုများနှင့် ကြံရွယ်ချက်များကို လုံးဝ ဖော်ထုတ်နိုင်သည်။ ဘုရားသခင်နှင့် ပတ်သက်၍ သင်၏ စိတ်မကျေနပ်ချက်ကိုပင် ဖော်ထုတ်နိုင်သည်။ ဘုရားသခင်ကို ကြောက်ရွံ့သော စိတ်နှလုံးမရှိသူတို့သည် ၎င်းတို့ ပြောလိုသည့်အရာ မည်သည့်အရာမဆို ပြောဆိုကြသည်။ ၎င်းတို့ စဉ်းစားနေသည့်အရာ မည်သည့်အရာကိုမဆို ပြောဆိုကြပြီး ပြောဆိုပြီးနောက်တွင် ထိုအရာက အမှန်တရားတစ်ခု ဖြစ်လာသည်။ ဘုရားသခင် ရှုထောင့်အမြင်မှကြည့်လျှင် ထိုသို့သော လူတစ်ဦးသည် သူ့ကို မကြောက်ရွံ့သကဲ့သို့ ဆိုးယုတ်သော အရာများကိုလည်း ရှောင်ကြဉ်ခြင်း မရှိကြချေ။ ထို့ထက် မကောင်းမှုများကို မြင်သည့်အခါ မိမိတို့ကိုယ်တိုင် ပါဝင်ပတ်သက်ကြပြီး ဆိုးယုတ်သော လူများနှင့်အတူ ပြစ်မှုကျူးလွန်ကြသည်။ သင်သည် ဘုရားသခင်ကို ကြောက်ရွံ့သော စိတ်နှလုံးရှိပါက၊ သူ့ကို သင် ကြောက်လန့်ပါက၊ သူ၏ မျက်မှောက်တော်တွင် သင် အသက်ရှင်ပါက ထိုသို့သော လူတစ်ဦး၏ စကားများကို သင် မည်သို့ တုံ့ပြန်သင့်သနည်း။ ၎င်းတို့သည် မိမိတို့စကားများဖြင့် မည်သည့်အရာကို ဆိုလိုကြသနည်း။ ၎င်းတို့သည် ကောင်းချီးများကို စွန့်ရန် မလိုလားကြချေ။ ကောင်းချီးများကို ရရှိလိုကြသော်လည်း ဆင်းရဲဒုက္ခခံရန် သို့မဟုတ် အဖိုးအခပေးရန် မလိုလားကြသောကြောင့် ၎င်းတို့က “ဘုရားသခင်ကို ယုံကြည်ရန်မှာ တကယ်ကို မလွယ်ကူပါ”ဟု ဆိုကြလေသည်။ ၎င်းတို့သည် စောဒကတက်သည့် ခံစားချက်တစ်ခု ရှိကြသည် မဟုတ်လော။ ဤစကားများတွင် စောဒကတက်သည့် ခံစားချက်တစ်ခု ပါရှိ၏။ ဤလူသည် ဘုရားသခင်နှင့် ပတ်သက်၍ စိတ်ပျက်သည်၊ ၎င်းတို့ မကျေမနပ်ဖြစ်ကာ လူတို့အပေါ် ဘုရားသခင်၏ သတ်မှတ်ချက်များသည် အလွန် မြင့်မားသည်ဟု တွေးထင်ကြသည်။ ဘုရားသခင်က ၎င်းတို့ကို ပေးသည့် သေးငယ်သော ကောင်းချီးများအတွက် အလွန် မြင့်မားသည့် အဖိုးအခကို ပေးစေချင်သည်ဟု ၎င်းတို့ တွေးထင်ကြသည်။ ဘုရားသခင်သည် ဤသို့ မပြုမူသင့်ကြောင်း၊ သူသည် လူသားအတွက် ချစ်ခြင်းမေတ္တာ မရှိကြောင်း၊ လူသားအပေါ် သနားကရုဏာ အမှန်တကယ် မရှိကြောင်း၊ လူကို ညှဉ်းဆဲကြောင်း ၎င်းတို့ တွေးထင်ကြလေသည်။ လူတစ်ဦးအတွက် ဆင်းရဲဒုက္ခကို ကောင်းချီးအတွက် လဲလှယ်ရန်မှာ မလွယ်ကူဟု ၎င်းတို့ တွေးထင်ကြသည်။ ဤသည်မှာ ၎င်းတို့ သွယ်ဝိုက်ညွှန်းဆိုနေသည့်အရာ မဟုတ်လော။ (ဟုတ်ပါသည်။) သို့ဆိုလျှင် ၎င်းတို့ကို သင် မည်သို့ ဖြေသင့်သနည်း။ ဤအဖြေကို နားထောင်လော့၊ မှန်ကန်သည်ဟု သင်တို့ထင်လားဆိုသည်ကို ကြည့်လော့။ သင်သည် “ကျွန်ုပ်တို့၏ သေးငယ်သည့် ဆင်းရဲဒုက္ခသည် မည်သည့်အရာနှင့် ညီမျှသနည်း။ ဘုရားသခင် မည်မျှဆင်းရဲဒုက္ခခံခဲ့ရသည်ကို သင် မြင်ရသည်။ လူသားမျိုးနွယ်ကို ကယ်တင်ရန် ဘုရားသခင်သည် ကောင်းကင်မှ မြေကြီးသို့ ဆင်းကြွလာပြီး လူတို့ကြား နှိမ့်ချစွာနှင့် လျှို့ဝှက်စွာ လူ့ဇာတိခံခဲ့ကာ ကြီးမားသည့် အရှက်ကွဲခြင်းကို ခံစားခဲ့သည်။ လူသားမျိုးနွယ်ကို ကယ်တင်ရန် သူ၏ အသက်ကိုပင် စွန့်ခဲ့သည်။ ဘုရားသခင်၏ ဆင်းရဲဒုက္ခသည် ကျွန်ုပ်တို့ ခံစားရပြီးဖြစ်သည့် အနည်းငယ်မျှသော ဆင်းရဲဒုက္ခထက် များစွာပိုလွန်သည်။ ကျွန်ုပ်တို့၏ ဆင်းရဲဒုက္ခသည် မည်သည့်အရာဖြင့်မျှ မညီမျှပါ။ ထို့အပြင် ကျွန်ုပ်တို့ ဆင်းရဲဒုက္ခခံသင့်သည်။ ကျွန်ုပ်တို့၏ ဆင်းရဲဒုက္ခသည် ကျွန်ုပ်တို့ ကောင်းချီးခံစားရနိုင်ရန်အလို့ငှာ ဖြစ်သည် မဟုတ်လော”ဟု ဆိုသင့်၏။ သင် မည်သည့်အရာကို တွေးထင်သနည်း။ အပေါ်ယံတွင် မှန်ကန်ပုံရပြီး အယူဝါဒဆိုင်ရာ ရှုထောင့်မှကြည့်လျှင် အမှားများ မရှိသော်လည်း ဤနေရာတွင် သက်သေခံချက်တစ်ခု ရှိသလော။ (မရှိပါ။) သက်သေခံချက် မရှိပေ။ ဤသည်မှာ တစ်စုံတစ်ဦးကို တိုက်တွန်းရန် အယူဝါဒကို သာမန်ကာလျှံကာ အသံထွက်ပြောဆိုခြင်းသာ ဖြစ်သည်။ ဤအရာသည် ပြဿနာတစ်ခုတလေကို ဖြေရှင်းနိုင်သလော။ ပြဿနာများကို သင် ဖြေရှင်းလိုပါက ထိုပြဿနာများနှင့်ပတ်သက်၍ သင် မည်သို့ မိတ်သဟာယပြုသင့်သနည်း။ သင်သည် ဤမကျေမနပ်ပြောသော စကားများကို ကြားလျှင် သင်၏ စိတ်နှလုံး၌ မည်သို့ ခံစားရမည်နည်း။ ဘုရားသခင်ကို ယုံကြည်ရင်း မိမိတို့၏ တာဝန်ကို ၎င်းတို့ လုပ်ဆောင်သည်နှင့်အမျှ ၎င်းတို့၏ ဆင်းရဲဒုက္ခသည် အထူးသဖြင့် လိုလားသည့် စိတ်နှလုံးဖြင့် ခံစားခဲ့ခြင်း မဟုတ်သည်ကို သင် ခံစားရမည်။ သို့သော် တစ်ခဏကြာ တွေးဆပြီးနောက် သင်က “၎င်းတို့ လိုလားခြင်း မရှိပါက မလိုလားဘဲ နေပါလေ့စေ။ ယင်းသည် ကျွန်ုပ်နှင့် အဘယ်သို့ ဆိုင်သနည်း။ ဘုရားသခင်အပေါ် ၎င်းတို့ မကျေမနပ်ပြောပါက ကျွန်ုပ်အပေါ် မကျေမနပ်ပြောခြင်း မဟုတ်သကဲ့သို့ ကျွန်ုပ်၏ အကျိုးအမြတ်လည်း မပါဝင်ပါ။ ဤသည်မှာ ဘုရားသခင်နှင့် ၎င်းတို့၏ ကိုယ်ရေးကိုယ်တာ ဆက်ဆံရေးဖြစ်သောကြောင့် ၎င်းတို့အနေဖြင့် မိမိတို့ဘာသာ ကိုင်တွယ်ဖြေရှင်းသင့်သည်။ ဤအရာသည် ကျွန်ုပ်နှင့် အဘယ်သို့ ပတ်သက်ပါသနည်း”ဟု တွေးလိမ့်မည်။ ၎င်းတို့ကို ဤသို့ ဆက်ဆံခြင်းသည် ဘဝပေးအသိဖြစ်ကာ မမှားသကဲ့သို့ ထင်ရသော်လည်း ဘုရားသခင်ကို ကြောက်ရွံ့သော စိတ်နှလုံးရှိသည့် တစ်စုံတစ်ဦးအနေဖြင့် သင့်ထံ ဤအရာဖြစ်ပျက်သည့်အခါ ပထမဦးစွာ သင်က “ဤလူသည် ဘုရားသခင်ကို ယုံကြည်ပြီး သူ့အပေါ် မကျေမနပ်ပြောနေဆဲဖြစ်ကာ စကားပြောသည်နှင့်အမျှ အချက်အလက်များကို မလိမ့်တစ်ပတ်လုပ်သည်။ ဤလူစားမျိုးသည် သမ္မာတရားကို လက်ခံရန် ဖြစ်နိုင်ဖွယ်မရှိပါ။ ကယ်တင်ခံရခြင်းသည် အရေးကြီးသည့် ကိစ္စဖြစ်သောကြောင့် သူတို့ ဆင်းရဲဒုက္ခ လုံးဝ မခံစားရပါက အဆင်ပြေပါသလား။ ထို့အပြင် လူတို့သည် အဘယ်ကြောင့် ဆင်းရဲဒုက္ခခံစားကြသနည်း။ သူတို့၏ ဖောက်ပြန်ပျက်စီးသော စိတ်သဘောထားများကြောင့် မဟုတ်သလား။ ဘုရားသခင်သည် လူတို့ကို ဆင်းရဲဒုက္ခခံစားခွင့်ပေးရာတွင် ကောင်းမွန်သည့် ရည်ရွယ်ချက်များရှိသည်။ ထိုဆင်းရဲဒုက္ခက လူတို့ကို အကျိုးပြုသည်၊ သူတို့ကို စုံလင်အောင်ပြုကာ တည်ဆောက်ပေးသည်။ လူတို့သည် ဆင်းရဲဒုက္ခမခံစားရလျှင် မိမိတို့ သင်ခန်းစာများကို မသင်ယူနိုင်၊ သမ္မာတရားကို မရရှိနိုင်သကဲ့သို့ ဘုရားသခင်၏ ရည်ရွယ်ချက်များနှင့် မကိုက်ညီနိုင်ပါ။ အနည်းငယ် ဆင်းရဲဒုက္ခခံစားခြင်းသည် ဘုရားသခင်၏ ဘက်တွင် သနားကရုဏာနှင့် ကျေးဇူးတော် ဖြစ်သည်။ လူသားမျိုးနွယ်အတွက် ဘုရားသခင်၏ ချစ်ခြင်းမေတ္တာ ဖြစ်သည်။ ဤသည်မှာ ကယ်တင်ခြင်း ဖြစ်ပါသည်။ သူတို့သည် အဘယ်သို့ ဤသို့ စကားပြောနိုင်ရသနည်း။ သူတို့နှင့် ငါ မိတ်သဟာယပြုရမည်။ သူတို့ကို ဘုရားသခင်အပါ် နားလည်မှုလွဲပြီး မကျေမနပ်ပြောခွင့် ငါ မပေးနိုင်ပါ။ သူတို့ကို နေရာတကာ သွားပြီး အခြားသူများကို လွှမ်းမိုးရန် ဤစကားများကို ငါ ဖြန့်ခွင့်ပေး၍မရပါ။ ဤကိစ္စရပ်တွင် ငါသည် ဘုရားသခင်အတွက် စကားပြောရမည်။ ဘုရားသခင်နှင့် ပတ်သက်၍ သူတို့၏ အထင်လွဲမှုများကို ငါ ကူဖြေရှင်းပေးရမည်ဖြစ်ပြီး ဘုရားသခင်ကို ယုံကြည်မှုအပေါ် မှန်သည့် သိနားလည်မှု ရှိရန် ကူညီရမည်။ သူတို့သည် ဘုရားသခင်ကို ဤသို့ အထင်လွဲပါက သူ့ကို မမျှတစွာ ဆက်ဆံနေကြခြင်း ဖြစ်သည် မဟုတ်ပါလား။ လူအတွက် ဘုရားသခင်၏ ချစ်ခြင်းမေတ္တာနှင့် ကယ်တင်ခြင်းသည် အလွန် ကြီးလှပါတကား။ သူတို့သည် အဘယ်သို့ ထိုသို့ တွေးထင်နိုင်ကြသနည်း”ဟု စဉ်းစားရမည်။ သင်သည် ဤသို့ စဉ်းစားပါက သင်သည် ဘုရားသခင်ကို ကြောက်ရွံ့သော စိတ်နှလုံးရှိသည်ဟု ဆိုလိုသည် မဟုတ်လော။ (ဟုတ်ပါသည်။) ဘုရားသခင်ကို ကြောက်ရွံ့ခြင်းနှင့် ပတ်သက်၍မူ သင်သည် မှန်ကန်သည့် စကားများကိုသာ မပြောပေ။ ထို့ထက် သင့်အထဲတွင် ဘုရားသခင်ကို ကြောက်ရွံ့သော စိတ်နှလုံး ရှိသည်။ သူ့ကို ကျိုးနွံနာခံနိုင်ခြင်းကို သင် စွမ်းဆောင်ရရှိနိုင်သည်။ သင်သည် လုံးဝ ပုန်ကန်ခြင်းမရှိ၊ သို့မဟုတ် မကျေမနပ်ပြောခြင်း မရှိပေ။ ထိုသို့ဖြင့် သင်သည် ဘုရားသခင်ကို ကြောက်ရွံ့သည့်သူတစ်ဦး ဖြစ်လာပေသည်။ ဘုရားသခင်ကို ကြောက်ရွံ့ခြင်းနှင့် ပတ်သက်လာသည့်အခါ သမ္မာတရားကို သင် ရရှိပြီး ဖြစ်သည်။ သင်သည် ဆောင်ပုဒ်တစ်ခုကို ကြွေးကြော်ရုံမျှမဟုတ်၊ ဘုရားသခင်အပေါ် သက်သေခံချက်ပေးနိုင်ပြီး သူ့အပေါ် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်လေသည်။ ဤအသိဖြင့် သင်သည် ထိုလူကို မည်သည့်အရာ ပြောဆိုသင့်သနည်း။ သင်က “လူကိုကယ်တင်ရာတွင် ဘုရားသခင်သည် ကြီးမားသည့် ဂရုစိုက်မှုကို သုံးစွဲသည်။ ဘုရားသခင်ကို ကြောက်ရွံ့သော စိတ်နှလုံးမရှိသူတို့သည် မကြာခဏ သူ့ကို စောဒကတက်ကာ အတိုက်အခံလုပ်ပြီး သူ၏ ရည်ရွယ်ချက်များအတွက် အလေးထားမှု လုံးဝ မပြကြပေ။ သူတို့ အနည်းငယ် ဆင်းရဲဒုက္ခခံရလျှင် သို့မဟုတ် ဘုရားသခင်၏ ကောင်းချီးများကို သူတို့ မမြင်လျှင် မကျေမနပ်ဖြစ်ကြသည်၊ သူတို့၏ စိတ်နှလုံးများက ပုန်ကန်ကြပြီး အပျက်သဘောဆောင်လာကာ ဆန့်ကျင်လာကြသည်။ ဤအရာက ဖောက်ပြန်ပျက်စီးသည့် စိတ်သဘောထားများ ရှိသော လူတို့အတွက် မကြာခဏ ဘုရားသခင်ကို အတိုက်အခံလုပ်ရန်မှာ ဖြစ်ရိုးဖြစ်စဉ်ဖြစ်ပြီး လူသား သဘာဝသည် ဘုရားသခင်အဖို့ မလိုလားအပ်သောအရာ ဖြစ်ကြောင်း သက်သေပြပေသည်။ လူတို့သည် မိမိတို့၏ တာဝန်များကို ထမ်းဆောင်ရာတွင် အဖိုးအခအနည်းငယ် ပေးသည့်အခါတွင်၊ အနည်းငယ်ကို စွန့်ပစ်သည့်အခါတွင်၊ မိမိတို့ကိုယ်ကို အနည်းငယ် အသုံးခံသည့်အခါတွင် ယင်းမှာ ၎င်းတို့ ကယ်တင်ခြင်း ရရှိနိုင်ရန်အလို့ငှာ ဖြစ်သည်။ ဘုရားသခင်အတွက် မဟုတ်ပေ။ သင်၏ ဖောက်ပြန်ပျက်စီးသော စိတ်သဘောထားကြောင့် သင် ဆင်းရဲဒုက္ခခံစားရသည်။ သမ္မာတရားကို သင် ရရှိလိုပါက ဆင်းရဲဒုက္ခ အနည်းငယ် ခံစားရမည်။ ယင်းကို အနည်းငယ် နှစ်လိုဖွယ်မရှိသည့် နည်းလမ်းဖြင့် ပြောရမည်ဆိုပါက လူတို့သည် ဆင်းရဲဒုက္ခခံထိုက်ကြသည်။ ဘုရားသခင်သည် သင့်ကို ဆင်းရဲဒုက္ခမပေးသကဲ့သို့ သင့်ကို သူ ဆင်းရဲဒုက္ခမခံစားစေပါ။ သင်သည် ပုန်ကန်တတ်သော စိတ်သဘောထားရှိလျှင် ဆင်းရဲဒုက္ခကို သင် ရှောင်ရှားနိုင်ပါသလား။ သင့်ကို ဆင်းရဲဒုက္ခခံစားဖို့ ဖြစ်စေသည်မှာ သင်၏ ဖောက်ပြန်ပျက်စီးသော စိတ်သဘောထား ဖြစ်သည်။ ဘုရားသခင်နှင့် မည်သို့မျှ မပတ်သက်ပါ။ သင်သည် သမ္မာတရားကို အမှန်တကယ် နားလည်ပြီး အရာခပ်သိမ်းတွင် ဘုရားသခင်ကို ကျိုးနွံနာခံပါက အပျက်သဘောဆောင်ခြင်းကို သင် ဖြစ်ပေါ်စေဦးမည်လား။ ဘုရားသခင်အပေါ် သင် မကျေမနပ် ပြောဦးမည်လား။ ဤအရာများကို သင် ခံစားရဦးမည်လား။ ထို့ကြောင့် လူတို့ မည်သည့်အရာကို ခံစားရသည်ဖြစ်စေ ထိုအရာမှာ သူတို့၏ ဖောက်ပြန်ပျက်စီးသော စိတ်သဘောထား၏ အကျိုးဆက်ဖြစ်သည်။ ဘုရားသခင်ကို မဆိုထားနှင့်၊ အခြားသူများကိုပင် သူတို့ အပြစ်တင်၍မရပါ။ သင် စိုက်သည့်အရာကို ရိတ်ရသည့် ကိစ္စတစ်ခု ဖြစ်သည်။ သင်သည် ဆင်းရဲဒုက္ခမခံစားရပါက ဆုံးရှုံးပျက်စီးရမည်။ အပြစ်ပေးခံရမည်။ မည်သည့်အရာကို သင် ရွေးချယ်မည်နည်း။ ဘုရားသခင်သည် သင့်ကို ဆင်းရဲဒုက္ခမခံစေလိုသော်လည်း ဆင်းရဲဒုက္ခမရှိဘဲနှင့် သင်သည် ဘုရားသခင်ကို ကျိုးနွံနာခံနိုင်မည်လား။ ဆင်းရဲဒုက္ခမရှိဘဲနှင့် သမ္မာတရား စည်းမျဉ်းများအတိုင်း သင် ပြုမူဆောင်ရွက်နိုင်မည်လော။ ဆင်းရဲဒုက္ခ မရှိဘဲနှင့် ဘုရားသခင်၏ နှုတ်ကပတ်တော်များကို သင် နားထောင်နိုင်ပါမည်လော”ဟု ဆိုသင့်သည်။ ဤစကားများကို ပြောဆိုပြီးသည့်နောက်တွင် သင် စကားပြောနေသောသူသည် အချို့သော သိနားလည်မှုကို ရရှိနိုင်လိမ့်မည်လော။ ပထမဦးစွာ ဤစကားများသည် ဘုရားသခင်၏ ရည်ရွယ်ချက်များနှင့် ကိုက်ညီသလော။ သမ္မာတရားနှင့် ကိုက်ညီသလော။ (ကိုက်ညီပါသည်။) သမ္မာတရားနှင့် ကိုက်ညီသည်ကို မြင်သည့်အခါ ဘုရားသခင်ကို ကြောက်ရွံ့သည့် လူတစ်ဦးသည် ထိုစကားများကို ပြောသင့်သည် မဟုတ်လော။ (ပြောသင့်ပါသည်။) ဤစကားများကို ပြောနိုင်စွမ်းရှိသည့်သူတစ်ဦးသည် မကောင်းမှုကို ရှောင်ကြဉ်နေခြင်း ဖြစ်သည်။ ထို့ကြောင့် မိမိတို့ကိုယ်ကို မကောင်းမှုကို ရှောင်ကြဉ်စေရန် လူတစ်ဦးသည် မည်သည့်အရာကို ပိုင်ဆိုင်ရမည်နည်း။ (ဘုရားသခင်ကို ကြောက်ရွံ့သော စိတ်နှလုံး ရှိရပါမည်။) ဘုရားသခင်ကို ကြောက်ရွံ့သော စိတ်နှလုံးဖြင့်သာ မကောင်းမှုကို ၎င်းတို့ ရှောင်ကြဉ်နိုင်ပေသည်။ ဘုရားသခင်ကို ကြောက်ရွံ့သော စိတ်နှလုံးဖြင့်သာ လူတို့သည် သူ့ကို ကျိုးနွံနာခံပြီး သူ့အတွက် သက်သေခံနိုင်သည်။ ထိုသို့သော လူများသည် မကောင်းမှုကို အလိုအလျောက် ရှောင်ကြဉ်လာလိမ့်မည်။

ဘုရားသခင်ကို ကြောက်ရွံ့သော စိတ်နှလုံး မရှိသော ထိုလူတို့သည် မည်သည့်အခြေအနေတွင် မကြာခဏ အသက်ရှင်ကြသည်ဟု သင်တို့ ဆိုမည်နည်း။ ၎င်းတို့သည် ဘုရားသခင်နှင့် ဆက်နွှယ်မှုတစ်ခု ရှိကြသလော။ (မရှိကြပါ။) လူအချို့က “ယင်းမှာမမှန်ပါ။ သူတို့သည် နေ့တိုင်း ဆုတောင်းကြသည်၊ ဘုရားနှုတ်ကပတ်တော်များကို ဖတ်ရှုကြသည်၊ စုဝေးပွဲများကို အချိန်မီ သွားကြပြီး မိမိတို့၏ တာဝန်ကို ပုံမှန် ထမ်းဆောင်ကြသည်။ သူတို့သည် ဘုရားသခင်နှင့် ဆက်နွှယ်မှု မရှိဟု သင် အဘယ်သို့ ဆိုနိုင်ရသနည်း။ သူတို့သည် ဘုရားသခင်ကို မယုံကြည်ခဲ့လျှင် ထိုအရာအားလုံးကို လုပ်ဆောင်နိုင်ကြမည်လား”ဟု ပြောကြသည်။ ဤသို့ ပြောဆိုခြင်းသည် မှန်ကန်သလော။ (မမှန်ပါ။ ဤသည်မှာ အပြင်ပန်း လုပ်ရပ်တစ်ခုမျှသာ ဖြစ်သည်။ သင် ပြုမူဆောင်ရွက်သည်နှင့်အမျှ သမ္မာတရားကို သင် မရှာဖွေပါက ဘုရားသခင်ကို ကြောက်ရွံ့သော စိတ်နှလုံး မရှိသကဲ့သို့ သင် လုပ်ဆောင်သည့် မည်သည့်အရာမျှ ဘုရားသခင်နှင့် မည်သို့မျှ မပတ်သက်ပါ။) ဘုရားသခင်အား သူတို့ ယုံကြည်ရာတွင် အကယ်၍ လူတို့သည် သူ၏ရှေ့မှောက်၌ မကြာခဏ အသက်မရှင်ကြလျှင် သူတို့သည် သူ့အပေါ် မည်သည့်ကြောက်ရွံ့မှုမျှ ရှိနိုင်မည် မဟုတ်ကြသည့်အပြင် မကောင်းမှုကို ရှောင်ကြဉ်နိုင်စွမ်းလည်း ရှိကြလိမ့်မည် မဟုတ်။ ဤအမှုအရာများသည် ဆက်နွှယ်လျက် ရှိကြ၏။ စိတ်ထဲတွင် သင်သည် ဘုရားသခင်ရှေ့တွင် မကြာခဏ အသက်ရှင်လျှင် သင် ထိန်းချုပ်ခံရလိမ့်မည်ဖြစ်ပြီး အမှုအရာများစွာတို့တွင် သူ့ကို သင် ကြောက်ရွံ့လိမ့်မည်။ ယုတ္တိမတန်သည့် မည်သည့်အရာကိုမျှ သင် ပြောဆိုလိမ့်မည် မဟုတ်၊ သင် အလွန်ဝေးဝေး သွားလိမ့်မည်မဟုတ်၊ သို့မဟုတ် အသောက်အစား အပျော်အပါး၌ မွေ့လျော်သော မည်သည့်အရာကိုမျှ သင် လုပ်ဆောင်လိမ့်မည် မဟုတ်သကဲ့သို့ ဘုရားသခင် စက်ဆုပ်သည့် မည်သည့်အရာကိုမျှ သင် လုပ်ဆောင်လိမ့်မည် မဟုတ်။ ဘုရားသခင်၏ စိစစ်မှုကို သင် လက်ခံပြီး သူ၏ ဆုံးမပဲ့ပြင်ခြင်းကို သင် လက်ခံလျှင် ဆိုးညစ်သော အရာများစွာကို လုပ်ဆောင်ခြင်းအား သင် ရှောင်ရှားလိမ့်မည်ဖြစ်သည်။ သို့ဖြစ်၍ မကောင်းသောအကျင့်ကို သင် ရှောင်ကြဉ်ပြီးလိမ့်မည် မဟုတ်လော။ ဘုရားသခင်ကို ယုံကြည်သည်ဆိုသော်လည်း လူကို ကယ်တင်ရန် ဘုရားသခင် အမှုပြုပုံဖြစ်စေ၊ သမ္မာတရားကို လူက လိုက်စားသင့်သည်မှာ အဘယ်သို့ဖြစ်သည်ကိုဖြစ်စေ၊ သမ္မာတရားကို သင် ချစ်ခြင်း ရှိမရှိဖြစ်စေ၊ မည်သည့်အဖြစ်အပျက်များက ဘုရားသခင်ထံ သင်၏ ဆုတောင်းချက်ကို ဖြစ်စေသင့်သည်ဖြစ်စေ မသိဘဲလျက် စိတ်နှလုံးတွင် မကြာခဏ သင် တွေဝေနေပါက၊ အရာရာတွင် အလေးအနက်မရှိဘဲ စည်းမျဉ်းစည်းကမ်းများကို လိုက်နာစောင့်ထိန်းရုံမျှရှိလျက် နေ့စဉ် ကမောက်ကမဖြစ်နေပါက သင်၏ စိတ်နှလုံးသည် ဘုရားသခင်ရှေ့၌ ငြိမ်သက်နိုင်စွမ်း မရှိသကဲ့သို့၊ သင့်ထံ တစ်စုံတစ်ရာဖြစ်သောအခါအတိုင်း၊ ဆုမတောင်းပါက သို့မဟုတ် သမ္မာတရားကို မရှာဖွေပါက၊ သင်၏အလိုအတိုင်း မကြာခဏ ပြုမူလုပ်ဆောင်ခြင်း၊ သင်၏ စာတန်ဆန်သော စိတ်သဘောထားအတိုင်း အသက်ရှင်ပြီး သင်၏ မာနထောင်လွှားသော စိတ်သဘောထားကို ဖော်ထုတ်ခြင်း၊ ဘုရားသခင်၏ စိစစ်ခြင်း သို့မဟုတ် ဆုံးမပဲ့ပြင်ခြင်းကို လက်မခံသကဲ့သို့ ကျိုးနွံနာခံသော စိတ်နှလုံး မရှိပါက စိတ်ထဲတွင် သင်သည် စာတန်ရှေ့၌ အစဉ် ရှင်သန်ရလိမ့်မည်ဖြစ်ပြီး စာတန်နှင့် သင်၏ ဖောက်ပြန်ပျက်စီးသော စိတ်သဘောထားများ၏ ထိန်းချုပ်ခြင်းကို ခံရလိမ့်မည်ဖြစ်သည်။ ထိုသို့သော လူများသည် ဘုရားသခင်ကို အနည်းငယ်မျှ ကြောက်ရွံ့ခြင်း မရှိကြချေ။ ၎င်းတို့သည် မကောင်းမှုကို အမှန်ပင် မရှောင်နိုင်ကြသည့်အပြင် ၎င်းတို့သည် မကောင်းသောအရာများကို မပြုသော်လည်း ၎င်းတို့တွေးသမျှမှာ မကောင်းသောအရာ ဖြစ်နေဆဲဖြစ်ပြီး သမ္မာတရားနှင့် စပ်ဆက်မှုမရှိသည့်အပြင် ထိုသမ္မာတရားကို ဆန့်ကျင်၏။ သို့ဆိုလျှင် ထိုသို့သော လူများ၌ အခြေခံအားဖြင့် ဘုရားသခင်နှင့် ဆက်နွှယ်မှုမရှိသလော။ ၎င်းတို့သည် သူ၏အုပ်စိုးခြင်းကို ခံကြရသော်လည်း ၎င်းတို့၏ စိတ်နှလုံးများသည် သူ၏ရှေ့သို့ မည်သည့်အခါတွင်မျှ ရောက်လာခြင်း မရှိသကဲ့သို့၊ သူ့ကို တစ်ကြိမ်တစ်ခါမျှ အမှန်တကယ် ဆုမတောင်းကြချေ။ ၎င်းတို့သည် ဘုရားသခင်ကို ဘုရားသခင်အဖြစ် မည်သည့်အခါမျှ သဘောမထားခဲ့ကြပေ၊ ၎င်းတို့သည် သူ့ကို ၎င်းတို့အပေါ် အချုပ်အခြာအာဏာ ကိုင်စွဲ‌သော ဖန်ဆင်းရှင်အဖြစ် မည်သည့်အခါမျှ သဘောထားကြခြင်း မရှိပေ၊ ၎င်းတို့သည် သူ့ကို ၎င်းတို့၏ ဘုရားသခင်နှင့် ၎င်းတို့၏အရှင်သခင်အဖြစ် မည်သည့်အခါမျှ အသိအမှတ်ပြုခဲ့ကြခြင်း မရှိသည့်အပြင် ၎င်းတို့သည် သူ့ကို အလေးအနက် ကိုးကွယ်ခြင်းအား မည်သည့်အခါမျှ စဉ်းစားခဲ့ဖူးခြင်း မရှိကြပေ။ ယင်းကဲ့သို့ လူများသည် ဘုရားသခင်ကို ကြောက်ရွံခြင်းဟူသော အဓိပ္ပာယ်ကို နားမလည်ကြသည့်အပြင် မကောင်းမှုကျူးလွန်ခြင်းမှာ ၎င်းတို့၏အခွင့်အရေး ဖြစ်ကြောင်း ထင်ကြ၏။ ၎င်းတို့က မိမိတို့စိတ်နှလုံးများတွင်၊ “ငါ လုပ်လိုသည်ကို ငါလုပ်မည်။ ငါ့ကိစ္စ ငါရှင်းမည်၊ အခြားမည်သူနှင့်မျှမဆိုင်” ဟု ဆိုကြ၏။ ၎င်းတို့သည် ဘုရားသခင်၌ယုံကြည်ခြင်းကို မန္တန်တရား အမျိုးအစားတစ်ခု၊ ဟိတ်ဟန်ပုံစံတစ်ခုအဖြစ် သဘောထားကြသည်။ ဤအရာမှာ ၎င်းတို့ကို မယုံကြည်သူများ မဖြစ်စေသလော။ ၎င်းတို့သည် မယုံကြည်သူများ ဖြစ်ကြ၏။ ဘုရားသခင်၏ စိတ်တွင် ဤလူတို့သည် မကောင်းမှုပြုသူများသာ ဖြစ်သည်။ တစ်နေ့လုံး ၎င်းတို့ တွေးသမျှ အားလုံးသည် ဆိုးယုတ်၏။ ၎င်းတို့သည် ဘုရားသခင်၏ အိမ်တော်၏ ကိုယ်ကျင့်တရားပျက်သူများဖြစ်ပြီး ထိုသို့သော လူတို့ကို သူ၏ အိမ်တော်သားများအဖြစ် သူ အသိအမှတ်မပြုပေ။ ဘုရားသခင်၏ အိမ်တော်တွင် ရှိသောသူများသည် မည်သည့် လူစားမျိုးများ ဖြစ်ကြသနည်း။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် လူများ၊ ဘုရားသခင်၏ အမှုတော်ကို ကျိုးနွံနာခံသောလူများ ဖြစ်သည်။ ဘုရားသခင်၏ အမည်နာမကို ယုံကြည်ရုံမျှ ယုံကြည်သူများ၊ သူ့ကို မိမိတို့၏ သခင်နှင့် ဘုရားသခင်အဖြစ် လက်မခံသူများသည် ဘုရားအိမ်တော်နှင့် သက်ဆိုင်ကြသလော။ ဘုရားသခင်ကို မိမိတို့၏ ဖန်ဆင်းရှင်အဖြစ် လက်မခံသောသူများ၊ ဘုရားသခင်သည် သမ္မာတရားဖြစ်သည်ဆိုသည့် အချက်ကို လက်မခံသူများသည် ဘုရားသခင်နှင့် သက်ဆိုင်သလော။ လုံးဝ မသက်ဆိုင်ပေ။ သမ္မာတရားကို လက်ခံသောသူတို့သာ ဘုရားသခင်နှင့် သက်ဆိုင်၏။ ဘုရားသခင်ကို ဘုရားသခင်အဖြစ် သဘောထားသောသူတို့သာ သူနှင့် သက်ဆိုင်သည်။ ဘုရားသခင် သမ္မာတရားဖြစ်သည်ကို သိနိုင်သူများ၊ သူ့ကို ၎င်းတို့၏ သခင်အဖြစ် လက်ခံနိုင်သူများနှင့် သူသည် အရာခပ်သိမ်း၏ အချုပ်အခြာအာဏာရှင် ဖြစ်သည်ကို သိမြင်သူများနှင့်ပတ်သက်၍၊ ထိုသို့သော သူများသည် မိမိတို့ကိုယ်ကို မည်သို့ ဖော်ပြကြသနည်း။ ၎င်းတို့ စိတ်နှလုံးတွင် မည်သည့် အခြေအနေ ရှိကြသနည်း။ ၎င်းတို့ထံ အမှုအရာများ ဖြစ်ပျက်သည့်အခါ မည်သို့ လက်တွေ့လုပ်ဆောင်ကြသနည်း။ (၎င်းတို့သည် အရာခပ်သိမ်းတွင် သမ္မာတရားကို ရှာဖွေကြသည်။) ယင်းသည် သွင်ပြင်လက္ခဏာတစ်ခု ဖြစ်၏။ အခြား မည်သည့်အရာ ရှိသေးသနည်း။ (၎င်းတို့သည် ဘုရားသခင် စီစဉ်ထားသည့် ပတ်ဝန်းကျင်များ၊ လူများ၊ ဖြစ်ရပ်များနှင့် အမှုအရာများအားလုံးကို ကျိုးနွံနာခံကြသည်၊ ယင်းတို့မှ လေ့လာသင်ယူကြပြီး သမ္မာတရားကို ရရှိနိုင်ကြသည်။) (ဘုရားသခင်ကို အတိုက်အခံလုပ်သည့် သို့မဟုတ် ပုန်ကန်ပြစ်မှားသည့် မည်သည့်အရာကိုမျှ ၎င်းတို့ မလုပ်ဆောင်ဝံ့ကြပါ။) ဤအရာများသည်လည်း ၎င်းတို့ မိမိတို့ကိုယ်ကို ဖော်ပြကြသည့် နည်းလမ်းများ ဖြစ်၏။ အဓိကအရာမှာ ၎င်းတို့အား တစ်စုံတစ်ရာ ဖြစ်ပျက်သည့်အခါ၊ သမ္မာတရားကို ၎င်းတို့ နားလည်သည်ဖြစ်စေ နားမလည်သည်ဖြစ်စေ၊ သမ္မာတရားကို လက်တွေ့လုပ်ဆောင်နိုင်သည်ဖြစ်စေ၊ မလုပ်ဆောင်နိုင်သည်ဖြစ်စေ ဦးစွာ ပထမ ၎င်းတို့သည် ဘုရားသခင်ကို ကြောက်လန့်မှု ရှိကြ၏။ ၎င်းတို့သည် မိမိတို့ အလိုဆန္ဒအတိုင်း မဆင်မခြင် မပြုမူကြသကဲ့သို့ ဘုရားသခင်ကို ကြောက်ရွံ့နိုင်ကာ သူ့ကို ပုန်ကန်ပြစ်မှားခြင်းလည်း မရှိနိုင်ကြချေ။ ၎င်းတို့ မဆင်မခြင် စကားမပြောကြောင်း၊ ၎င်းတို့၏ လုပ်ရပ်များသည် စိတ်မြန်လက်မြန် သို့မဟုတ် အကျင့်ပျက်သည်ထက် တည်ငြိမ်ကြောင်း၊ ၎င်းတို့သည် အလွန် ငြိမ်သက်အေးချမ်းကြောင်း၊ ၎င်းတို့သည် စောင့်ဆိုင်းနိုင်စွမ်းရှိကြောင်း၊ ၎င်းတို့၏ စိတ်နှလုံးများတွင် ဘုရားသခင်နှင့် ဆက်သွယ်ပြောဆိုပြီး ဘုရားသခင်ကို ရှာဖွေကြောင်း၊ ၎င်းတို့သည် ဘုရားသခင်ကို ကျိုးနွံနာခံသည့် စိတ်နှလုံးရှိပြီး ၎င်းတို့အတွင်းတွင် ဘုရားသခင်ကို ကြောက်ရွံ့သော စိတ်နှလုံး ရှိကြကြောင်းကို အခြားသူတို့က မြင်နိုင်လေသည်။ ဤအရာများကို အသက်ရှင်နေထိုင်သော လူတို့သည် ၎င်းတို့ထံ ဖြစ်ပျက်သည့် မည်သည့်အရာကိုမဆို ဘုရားသခင်၏ နှုတ်ကပတ်တော်များနှင့် ဆက်စပ်နိုင်ကြပြီး သူနှင့် ၎င်းတို့၏ ဆက်ဆံရေးသည် ပုံမှန် ဖြစ်လေသည်။ လူအချို့သည်၊ ၎င်းတို့ စိတ်နှလုံးများထဲ၌ ဘုရားသခင် မရှိသောသူတို့သည် ဤလက်တွေ့အရှိတရားများကို အသက်ရှင်နေထိုင်နိုင်စွမ်း မရှိကြသကဲ့သို့ ၎င်းတို့၏ စိတ်သဘောထားများသည် မာနထောင်ဖို့၊ အကျင့်ပျက်ဖို့နှင့် ထိန်းမနိုင်သိမ်းမရဖြစ်ဖို့ သေချာပေသည်။ ၎င်းတို့သည် တစ်နေ့လုံး ရယ်မောရင်းနှင့် ရယ်စရာပြောရင်း ကုန်ဆုံးကြသည်၊ ၎င်းတို့၏ တာဝန်များကို ထမ်းဆောင်ရာတွင် စိတ်နှစ်ထားခြင်းမရှိကြချေ၊ ၎င်းတို့ ခေါင်းများထဲ ရောက်လာသမျှ မည်သည့်အရာကိုမဆို ၎င်းတို့ ပြောဆိုကာ လုပ်ဆောင်ကြသည်၊ ၎င်းတို့သည် မိမိတို့၏ အစွယ်များကို ဖြဲပြကာ မိမိတို့၏ လက်သည်းများကို ဝင့်ကြပြီး ၎င်းတို့ လုပ်သမျှတိုင်းတွင် မဆင်မခြင်နှင့် စိတ်မြန်လက်မြန် လုပ်တတ်ကြသည်။ ၎င်းတို့သည် ဘာသာတရားမရှိသူများကဲ့သို့ ဖြစ်ကြသည်ကို မြင်မြင်ချင်း သင် ပြောနိုင်သည်။ ဤပွင့်အံထွက်မှုများနှင့် အပြုအမူများရှိသည့် တစ်စုံတစ်ဦးသည် ဘုရားသခင်၏ ရှေ့မှောက်တွင် အသက်ရှင်သော တစ်စုံတစ်ဦးဖြစ်သလော။ ၎င်းတို့သည် ဘုရားသခင်ကို စိတ်ရင်းမှန်အတိုင်း ယုံကြည်ကြသလော။ ဘုရားသခင်သည် ၎င်းတို့၏ စိတ်နှလုံးတွင် ရှိသလော။ သူ မရှိသည်မှာ လုံးဝ သေချာ၏။ ထိုသို့သော လူများသည် ဘုရားသခင်၏ ပြစ်တင်ရှုတ်ချခြင်းနှင့် စက်ဆုပ်ခြင်းတို့ကို ခံရကြပေသည်။

ယနေ့တွင် အရေးအကြီးဆုံး အကြောင်းအရာအားလုံးထဲမှ တစ်ခုကို ငါတို့ မိတ်သဟာယပြုနေကြပြီး ဖြစ်သည်။ ဤအကြောင်းအရာသည် မည်သည့်အရာနှင့် ပတ်သက်သနည်း။ (ကယ်တင်ခြင်း ဖြစ်ပါသည်။) လူတို့သည်ဘုရားသခင်ကို ယုံကြည်သောအခါ ကယ်တင်ခြင်းခံရလိုလျှင် အဓိကအချက်မှာ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိမရှိ၊ ၎င်းတို့စိတ်နှလုံးတွင် ဘုရားသခင်သည် နေရာရှိမရှိ၊ ၎င်းတို့သည် ဘုရားသခင်ရှေ့တွင် အသက်ရှင်နေထိုင်ပြီး ဘုရားသခင်နှင့် သာမန်ဆက်ဆံရေးကို ထိန်းသိမ်းနိုင်ခြင်းရှိမရှိတို့ဖြစ်သည်။ အရေးပါသည့်အရာမှာ လူတို့သည် သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်အပေါ် ကျိုးနွံနာခံမှုကို ရယူနိုင်ခြင်းရှိမရှိဖြစ်သည်။ ဤအရာများသည် ကယ်တင်ခံရခြင်းအတွက် လမ်းကြောင်းနှင့် သတ်မှတ်ချက်များဖြစ်သည်။ သင်၏ စိတ်နှလုံးသည် ဘုရားသခင်ရှေ့မှောက်တွင် အသက်မရှင်နိုင်လျှင်၊ ဘုရားသခင်ထံ မကြာခဏဆုတောင်းပြီး ဘုရားသခင်နှင့် မိတ်သဟာယဖွဲ့ခြင်းမရှိဘဲ ဘုရားသခင်နှင့် သာမန်ဆက်ဆံရေးကို ဆုံးရှုံးလျှင် သင်သည် မည်သည့်အခါမှ ကယ်တင်ခံရမည်မဟုတ်ဘဲ၊ ကယ်တင်ခြင်းလမ်းကြောင်းကို သင် ပိတ်ဆို့ပြီးဖြစ်သောကြောင့်ဖြစ်သည်။ သင်သည် ဘုရားသခင်နှင့် မည်သည့်ဆက်ဆံရေးမျှမရှိလျှင် လမ်းဆုံးသို့ ရောက်ပြီးဖြစ်သည်။ ဘုရားသခင်သည် သင်၏ စိတ်နှလုံးတွင် မရှိလျှင် သင်သည် ယုံကြည်ခြင်းရှိသည်ဟု ပြောဆိုခြင်း၊ ဘုရားသခင်အား အမည်ခံသက်သက်သာ ယုံကြည်ခြင်းသည် အသုံးမဝင်ပေ။ စကားများနှင့် အယူဝါဒများ မည်မျှကို သင် ပြောနိုင်သည်၊ ဘုရားသခင်အပေါ် သင်၏ ယုံကြည်ခြင်းအတွက် မည်မျှ ဒုက္ခခံပြီးသည်၊ သို့မဟုတ် သင်သည် မည်မျှဆုကျေးဇူးရှိသည်တို့က အရေးမပါပေ။ သင်၏ စိတ်နှလုံးတွင် ဘုရားသခင် မရှိလျှင်၊ သင်သည် ဘုရားသခင်ကို မကြောက်လျှင် ဘုရားသခင်ကို သင် မည်သို့ယုံကြည်သည်က အရေးမပါပေ။ ဘုရားသခင်က “အသင် မကောင်းမှုပြုသူ ငါ့ထံမှ ထွက်သွားလော့။” ဟု ဆိုလိမ့်မည်။ သင်သည် မကောင်းမှုပြုသူအဖြစ် အမျိုးအစားသတ်မှတ်ခံရမည်။ သင်သည် ဘုရားသခင်နှင့် အဆက်ပြတ်လိမ့်မည်။ သူသည် သင်၏ သခင်၊ သို့မဟုတ် သင်၏ ဘုရားသခင်ဖြစ်မည်မဟုတ်ပေ။ ဘုရားသခင်သည် အရာအားလုံးကို အချုပ်အခြာအာဏာ ကိုင်စွဲသည်၊ သူသည် ဖန်ဆင်းရှင်ဖြစ်သည်ဟု သင်က အသိအမှတ်ပြုသည့်တိုင် သင်သည် သူ့ကို မကိုးကွယ်သကဲ့သို့ သူ၏ အချုပ်အခြာအာဏာကို မနာခံပေ။ သင်သည် စာတန်နှင့် နတ်ဆိုးများနောက်သို့လိုက်သည်။ စာတန်နှင့် နတ်ဆိုးများသည်သာ သင်၏ သခင်များဖြစ်သည်။ အရာရာတွင် သင်သည် မိမိကိုယ်ကိုယုံကြည်ပြီး သင်၏ကိုယ်ပိုင်ဆန္ဒနောက်လိုက်လျှင်၊ သင်၏ ကံကြမ္မာသည် သင်၏ ကိုယ်ပိုင်လက်ထဲတွင်ရှိသည်ဟု ယုံကြည်လျှင် သင်ယုံကြည်သည်မှာ သင့်ကိုယ်သင်ဖြစ်သည်။ သင်သည် ဘုရားသခင်ကို ယုံကြည်ပြီး အသိအမှတ်ပြုသည်ဟု အခိုင်အမာဆိုသော်လည်း ဘုရားသခင်က သင့်ကို အသိအမှတ်မပြုပေ။ သင်သည် ဘုရားသခင်နှင့် ဆက်ဆံရေးမရှိပေ။ ထို့ကြောင့် သင်သည် အဆုံးတွင် သူ၏ ပစ်ပစ်ခါခါငြင်းခြင်း၊ သူ၏အပြစ်ဒဏ်ပေးခြင်း၊ သူ၏ ဖယ်ရှားရှင်းလင်းခြင်းကို ခံရရန် သတ်မှတ်ပြီးဖြစ်သည်။ ဘုရားသခင်သည် သင်ကဲ့သို့သောလူများကို မကယ်တင်ပေ။ ဘုရားသခင်ကို အမှန်တကယ်ယုံကြည်သောသူတို့သည် သူ့ကို ကယ်တင်ရှင်အဖြစ် လက်ခံသောသူများ၊ သူသည် သမ္မာတရား၊ လမ်းခရီးနှင့် အသက်ဖြစ်သည်ကို လက်ခံသူများဖြစ်သည်။ ၎င်းတို့သည် သူ့အတွက် မိမိတို့ကိုယ်ကို စစ်မှန်စွာ အသုံးခံနိုင်ပြီး ဖန်ဆင်းခံတစ်ဦး၏ တာဝန်ကို ထမ်းဆောင်နိုင်သည်။ ၎င်းတို့သည် ဘုရားသခင်၏ အမှုတော်ကို ကြုံတွေ့သည်။ သူ၏နှုတ်ကပတ်တော်များနှင့် သမ္မာတရားကို လက်တွေ့လုပ်ဆောင်ပြီး၊ သမ္မာတရားအား လိုက်စားခြင်းလမ်းကြောင်းကို လျှောက်သည်။ ၎င်းတို့သည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံသော၊ သူ၏အလိုတော်ကို လိုက်လျှောက်သောသူများ ဖြစ်ကြသည်။ လူတို့သည် ဘုရားသခင်အပေါ် ဤသို့သောယုံကြည်မှု ရှိသည့်အခါမှသာ ကယ်တင်ခြင်းခံရနိုင်သည်။ ဤသို့မဟုတ်လျှင် ရှုတ်ချခံရမည်။ ဘုရားသခင်ကို ယုံကြည်သောအခါတွင် လိုရာစွဲ၍ စဉ်းစားခြင်းသည် လူတို့အတွက် လက်ခံနိုင်ဖွယ်ဖြစ်သလော။ လူတို့သည် ဘုရားသခင်အပေါ် ၎င်းတို့၏ ယုံကြည်ခြင်းတွင် ၎င်းတို့၏ ကိုယ်ပိုင်အယူအဆများ၊ မရေမရာဖြစ်သော၊ စိတ်ကူးသက်သက်ဖြစ်သော စိတ်ကူးထင်မြင်မှုများကို အစဉ် ဖက်တွယ်ထားသောအခါ သမ္မာတရားကို ရရှိနိုင်သလော။ လုံးဝ မရရှိနိုင်ပေ။ လူတို့သည် ဘုရားသခင်ကို ယုံကြည်သောအခါ သမ္မာတရားကို လက်ခံရမည်။ သူတောင်းဆိုသည့်အတိုင်း သူ့ကို ယုံကြည်ပြီး၊ သူ၏ စီစဉ်ညွှန်ကြားမှုနှင့် အစီအစဉ်များကို ကျိုးနွံနာခံရမည်။ ထိုမှသာ ၎င်းတို့သည် ကယ်တင်ခြင်းကို ရရှိနိုင်သည်။ ဤအရာမှလွဲ၍ အခြားနည်းလမ်းမရှိပေ။ သင်သည် မည်သည့်အရာကို လုပ်ဆောင်သည်ဖြစ်စေ လိုရာဆွဲပြီး စဉ်းစားခြင်း တစ်ခုတလေမျှ မပြုလုပ်သင့်ပေ။ ဤအကြောင်းအရာကို မိတ်သဟာယဖွဲ့ခြင်းသည် လူတို့အတွက် အလွန်အရေးကြီးသည်မဟုတ်လော။ ဤသည်မှာ သင်တို့ကို အသိဝင်လာစေသောအရာဖြစ်ပေသည်။

ယခုတွင် ဤအမှာစကားများကို သင်တို့ကြားပြီးဖြစ်သောကြောင့် သင်တို့သည် သမ္မာတရားကို နားလည်ပြီး ကယ်တင်ခြင်းတွင် ပါဝင်သည့်အရာကို ရှင်းလင်းလောက်သည်။ လူတို့နှစ်သက်သည့်အရာ၊ ကြိုးပမ်းသည့်အရာ၊ စိတ်ပြင်းပြသည့်အရာ ဤအရာများတွင် မည်သည့်အရာကမျှ အရေးမကြီးပေ။ အရေးကြီးဆုံးမှာ သမ္မာတရားကို လက်ခံခြင်းဖြစ်သည်။ နောက်ဆုံးစိစစ်ချက်တွင် သမ္မာတရားကို ရရှိနိုင်ခြင်းသည် အရေးကြီးဆုံးဖြစ်သည်။ သင့်အား ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းကို ရရှိစေနိုင်သည့်အရာသည် မှန်ကန်သောလမ်းကြောင်းဖြစ်သည်။ သင်သည် ဘုရားသခင်အပေါ် နှစ်အနည်းငယ်ယုံကြည်ခဲ့ပြီး သမ္မာတရားနှင့် ဆက်စပ်မှုမရှိသည့်အရာများကို လိုက်စားခြင်းတွင် အစဉ် အာရုံစိုက်ခဲ့လျှင် သင်၏ ယုံကြည်ခြင်းသည် သမ္မာတရားနှင့် လုံးဝ မသက်ဆိုင်ပေ။ ဘုရားသခင်နှင့် လုံးဝ မသက်ဆိုင်ပေ။ သင်သည် ဘုရားသခင်ကို ယုံကြည်ပြီး အသိအမှတ်ပြုသည်ဟု အခိုင်အမာ ဆိုကောင်းဆိုနိုင်သည်။ သို့သော် ဘုရားသခင်သည် သင်၏ သခင်မဟုတ်။ သူသည် သင်၏ ဘုရားသခင်မဟုတ်ပေ။ ဘုရားသခင်က သင်၏ ကံကြမ္မာကို အချုပ်အခြာအာဏာကိုင်စွဲသည်ကို သင်လက်မခံပေ။ သင့်အတွက် ဘုရားသခင် စီစဉ်သောအရာအားလုံးကို သင်မနာခံပေ။ ဘုရားသခင်က သမ္မာတရားဖြစ်သည်ဆိုသည့်အချက်ကို သင် အသိအမှတ်မပြုပေ။ ဤဖြစ်ရပ်တွင် သင်၏ ကယ်တင်ခြင်းအတွက် မျှော်လင့်ချက်များသည် ကွဲကြေပျက်စီးပြီးဖြစ်သည်။ သမ္မာတရားကို လိုက်စားခြင်းလမ်းကြောင်းကို သင်မလျှောက်နိုင်လျှင် ပျက်စီးခြင်းလမ်းကြောင်းကို သင်လျှောက်သည်။ သင် လိုက်စားသည့်၊ အာရုံစိုက်သည့်၊ ဆုတောင်းသည့်၊ အသနားခံသည့်အရာရာတိုင်းသည် ဘုရားနှုတ်ကပတ်တော်အပေါ်၊ ဘုရားသခင် တောင်းဆိုသည့်အရာအပေါ် အခြေခံလျှင်၊ သင်က ဖန်ဆင်းရှင်ကို ကျိုးနွံနာခံသည်၊ ဖန်ဆင်းရှင်ကို ကိုးကွယ်သည်ဆိုသည့် ခံစားချက်ကို တိုး၍ ခံစားရလျှင်၊ ဘုရားသခင်သည် သင်၏ သခင်၊ သင်၏ ဘုရားသခင်ဖြစ်သည်ဟု ခံစားရလျှင်၊ သင့်အတွက် ဘုရားသခင်က စီစဉ်ညွှန်ကြားပြီး စီစဉ်ပေးသောအရာအားလုံးကို ကျိုးနွံနာခံရန် သာ၍ ဝမ်းမြောက်လာပြီး ဘုရားသခင်နှင့် သင်၏ ဆက်ဆံရေးက အစဉ်ပို၍ ရင်းနှီးလာလျှင်၊ အစဉ်ပို၍ သာမန်ဖြစ်လာလျှင်၊ ဘုရားသခင်အပေါ် သင်၏ ချစ်ခြင်းက အစဉ်ပို၍ သန့်စင်ပြီး စစ်မှန်လျှင် ဘုရားသခင်နှင့်ပတ်သက်ပြီး သင်၏ စောဒကများနှင့် အထင်လွဲမှုများ၊ ဘုရားသခင်အပေါ် သင်၏ လွန်ကျူးသော ဆန္ဒများသည် အစဉ်ပို၍ လျော့နည်းလာမည်။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းကို သင် အလုံးစုံ ရရှိပြီးဖြစ်လိမ့်မည်။ ဤသည်မှာ သင်သည် ကယ်တင်ခြင်းလမ်းကြောင်းပေါ်တွင် အခြေချနှင့်ပြီး ဖြစ်လိမ့်မည်ဟု အဓိပ္ပာယ်ရသည်။ ကယ်တင်ခြင်းလမ်းကြောင်းကို လျှောက်လှမ်းခြင်းတွင် ဘုရားသခင်၏ ပဲ့ပြင်ဆုံးမခြင်း၊ ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်းတို့ပါဝင်ပြီး ဤအရာတို့က သင့်ကို အလွန်ပင် နာကျင်စေသော်လည်း ဤသည်မှာ သင့်အပေါ် ကျရောက်လာသော ဘုရားသခင်၏ ချစ်ခြင်းဖြစ်သည်။ ဘုရားသခင်ကို သင်ယုံကြည်သောအခါ သင်သည် ကောင်းချီးခံရခြင်းကိုသာ လိုက်စားလျှင်၊ အဆင့်အတန်း၊ ကျော်ကြားမှုနှင့် အကျိုးအမြတ်ကိုသာ လိုက်စားပြီး မည်သည့်အခါမျှ ပဲ့ပြင်ဆုံးမခြင်း၊ သို့မဟုတ် ပြုပြင်ခြင်း သို့မဟုတ် တရားစီရင်ခြင်းနှင့် ပြစ်တင်ဆုံးမခြင်းကို မခံလျှင် သင့်တွင် လွယ်ကူသောအသက်တာရှိနိုင်သော်လည်း သင်၏ စိတ်နှလုံးသည် ဘုရားသခင်နှင့် အစဉ်ပို၍ ဝေးကွာလိမ့်မည်။ ဘုရားသခင်နှင့် သာမန်ဆက်ဆံရေးကို သင်ဆုံးရှုံးလိမ့်မည်။ ဘုရားသခင်၏ စိစစ်ခြင်းကို သင် လက်ခံလိုစိတ်ရှိမည်လည်းမဟုတ်ပေ။ သင်သည် သင်ကိုယ်တိုင်၏ သူဌေးဖြစ်ချင်လိမ့်မည်။ ဤအရာအားလုံးက သင်လျှောက်သော လမ်းကြောင်းသည် မှန်သောလမ်းကြောင်းမဟုတ်သည်ကို သက်သေပြသည်။ သင်သည် ဘုရားသခင်၏ အမှုတော်ကို ခဏတာကြုံတွေ့ပြီး လူသားမျိုးနွယ်က အလွန်အမင်း ဖောက်ပြန်ပျက်စီးနေပုံ၊ ဘုရားသခင်ကို အလွန်အာခံတတ်ပုံကို ခံစားရသည့်စိတ်က မြင့်တက်နေလျှင်၊ သင်က ဘုရားသခင်ကို အာခံသည့်အရာတစ်ခုကို လုပ်ဆောင်သည့်နေ့ရက် ရောက်လာနိုင်သည်ကို သင်စိတ်ပူလျှင်၊ သင်သည် ဘုရားသခင်ကို ပုန်ကန်ပြစ်မှားပြီး ဘုရားသခင်၏ စွန့်ပစ်ခြင်းကိုခံရဖို့ ဖြစ်နိုင်ခြေရှိသည်ကို စိုးရွံ့လျှင်၊ ဤသို့ဖြင့် ဘုရားသခင်ကို ဆန့်ကျင်ခြင်းထက် မည်သည့်အရာကမျှပို၍ ကြောက်စရာမကောင်းဟု ခံစားရလျှင် သင့်တွင် ဘုရားသခင်ကို ကြောက်ရွံ့သော စိတ်နှလုံးရှိလိမ့်မည်။ လူတို့သည် ဘုရားသခင်ကို ယုံကြည်သောအခါ ဘုရားသခင်ထံမှ မသွေဖည်ရပေဟူ၍လည်းကောင်း၊ ဘုရားသခင်ထံမှ သွေဖည်လျှင်၊ ဘုရားသခင်၏ ပဲ့ပြင်ဆုံးမမှု၊ ဘုရားသခင်၏ တရားစီရင်မှုနှင့် ပြစ်တင်ဆုံးမမှုမှ သွေဖည်လျှင် ဤသည်မှာ ဘုရားသခင်၏ ကွယ်ကာမှုနှင့် စောင့်ရှောက်မှုတို့ကို ဆုံးရှုံးခြင်း၊ ဘုရားသခင်၏ ကောင်းချီးများကို ဆုံးရှုံးခြင်းနှင့် ညီမျှပြီး လူတို့အတွက် အားလုံးပြီးဆုံးသွားပြီဖြစ်သည်ဟူ၍လည်းကောင်း၊ လူတို့သည် အစဉ်ပို၍သာ စာရိတ္တပျက်ပြားလာနိုင်သည်၊ ၎င်းတို့သည် ဘာသာတရား၏ လူများကဲ့သို့ဖြစ်မည်ဟူ၍လည်းကောင်း၊ ဘုရားသခင်ကို ယုံကြည်စဉ်တွင် ဘုရားသခင်ကို ဆန့်ကျင်နိုင်ခြေရှိဆဲ ဖြစ်လိမ့်မည်၊ ဤတွင် ၎င်းတို့သည် အန္တိခရစ်များဖြစ်လာလိမ့်မည် ဟူ၍လည်းကောင်း သင် ခံစားရမည်။ ဤအရာကို သင်နားလည်သဘောပေါက်နိုင်လျှင် သင်သည် ဘုရားသခင်ထံ ဆုတောင်းလိမ့်မည်။ “အို ဘုရားသခင်၊ ကျွန်ုပ်ကို တရားစီရင်ပြီး ပြစ်တင်ဆုံးမတော်မူပါ။ ကျွန်ုပ်လုပ်ဆောင်သမျှတွင် ကျွန်ုပ်ကို စေ့စေ့စပ်စပ် ကြည့်ရှုစစ်ဆေးရန် ကိုယ်တော်ကို တောင်းလျှောက်ပါ၏။ သမ္မာတရားကို ချိုးဖောက်ပြီး ကိုယ်တော်၏ ရည်ရွယ်ချက်များကို ဆန့်ကျင်သောအရာတစ်ခုခုကို ကျွန်ုပ်လုပ်ဆောင်လျှင် ကျွန်ုပ်ကို ပြင်းထန်စွာ တရားစီရင်ပြီး ပြစ်တင်ဆုံးမနိုင်ပါသည်။ ကျွန်ုပ်သည် ကိုယ်တော်၏ တရားစီရင်ခြင်းနှင့် ပြစ်တင်ဆုံးမခြင်းမရှိဘဲ မဖြစ်နိုင်ပါ။” ဟူ၍ဖြစ်သည်။ ဤသည်မှာ လူတို့သည် ဘုရားသခင်အပေါ် ၎င်းတို့၏ ယုံကြည်ခြင်းတွင် လျှောက်လှမ်းသင့်သည့် မှန်ကန်သော လမ်းကြောင်းဖြစ်သည်။ ထို့ကြောင့် ဤစံနှုန်းနှင့်အညီ တိုင်းတာလော့။ သင်တို့သည် ကယ်တင်ခြင်းလမ်းကြောင်းပေါ်သို့ အခြေချပြီးဖြစ်သည်ဟု ပြောဆိုရဲသလော။ သင်တို့ မပြောဆိုရဲပေ။ အဘယ်ကြောင့်ဆိုသော် သင်တို့သည် သမ္မာတရားကို လိုက်စားသောသူတစ်ဦး ဖြစ်မလာသေးသောကြောင့်ဖြစ်သည်။ အမှုအရာများစွာတွင် သင်တို့သည် သမ္မာတရားကို မရှာဖွေပေ။ ပြုပြင်ခံရခြင်းကို လက်မခံနိုင်၊ မနာခံနိုင်ပေ။ ဤသည်မှာ သင်တို့သည် ကယ်တင်ခြင်းလမ်းကြောင်းကို လျှောက်လှမ်းခြင်းနှင့် အလွန်ဝေးကွာသည်ကို သက်သေပြသည်။ သမ္မာတရားကို လိုက်စားသောသူမဟုတ်လျှင် ကယ်တင်ခြင်းလမ်းကြောင်းပေါ်သို့ အခြေချရန် လွယ်ကူသလော။ အမှန်တကယ်တွင် မလွယ်ကူပေ။ လူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို မကြုံတွေ့ရသေးလျှင်၊ ဘုရားသခင်၏ ပဲ့ပြင်ဆုံးမခြင်း၊ ရိုက်နှက်ခြင်း၊ ပြုပြင်ခြင်းကို မကြုံတွေ့ရသေးလျှင် သမ္မာတရားကို လိုက်စားသောသူဖြစ်ရန် ၎င်းတို့အတွက် မလွယ်ကူပေ။ ရလဒ်အနေဖြင့် ကယ်တင်ခြင်းလမ်းကြောင်းပေါ်သို့ အခြေချရန် ၎င်းတို့အတွက် အလွန်ခက်ခဲသည်။ ဤအမှာစကားကို ကြားပြီးနောက်တွင် သင်သည် ယင်းက အမှန်ဖြစ်သည်ကို သိသည့်တိုင် သမ္မာတရားလိုက်စားခြင်းနှင့် ကယ်တင်ခြင်း ရရှိခြင်း လမ်းကြောင်းပေါ်သို့ ခြေမချရသေးဘဲ အနှေးနှင့်အမြန်ဆိုသလို ယင်းတို့ကို သင်လုပ်ဆောင်မည့်နေ့ရက်အချိန် ရောက်လာမည်ဖြစ်သဖြင့် အလျင်မလိုပါဟု ခံစားရင်း ဤအရာကို လေးနက်သည့်အရာတစ်ခုအဖြစ် သင်မမြင်ပါက ဤသည်မှာ မည်သို့သောအမြင်ဖြစ်သနည်း။ သင်သည် ဤသို့သောအမြင်ရှိသောအခါ သင်သည် ဒုက္ခရောက်ပြီဖြစ်သည်။ ကယ်တင်ခြင်းလမ်းကြောင်းပေါ်သို့ ခြေချရန် အခက်အခဲဖြစ်လိမ့်မည်။ ထို့ကြောင့် ဤလမ်းကြောင်းပေါ်သို့ အခြေချရန် သင်မည်သို့ စိတ်ပိုင်းဖြတ်သင့်သနည်း။ သင်က “အို၊ ယခုအခါတွင် ကယ်တင်ခြင်းလမ်းကြောင်းပေါ်တွင် ကျွန်ုပ် ခြေမချရသေးပေ။ ဤသည်မှာ အလွန် အန္တရာယ်ရှိသည်။ လူတို့သည် ဘုရားသခင်ရှေ့တွင် အချိန်ပြည့် အသက်ရှင်ရမည်၊ ပို၍ ဆုတောင်းရမည်၊ ၎င်းတို့ စိတ်နှလုံးသည် ငြိမ်သက်ခြင်းရှိရမည်၊ စိတ်လိုက်မာန်ပါမပြုလုပ်ရပေဟု ဘုရားသခင်က ဆိုသည်။ ထို့ကြောင့် ယခုပင်လျှင် ဤအရာအားလုံးကို ကျွန်ုပ် လက်တွေ့လုပ်ဆောင်သင့်သည်။” ဟု ဆိုသင့်သည်။ ဤနည်းဖြင့် လက်တွေ့လုပ်ဆောင်ခြင်းသည် ဘုရားသခင်အပေါ် ယုံကြည်ခြင်းနှင့်ပတ်သက်ပြီး မှန်ကန်သောလမ်းကြောင်းသို့ ဝင်ရောက်ခြင်းဖြစ်သည်။ ဤမျှ ရိုးရှင်းသည်။ ဘုရားနှုတ်ကပတ်တော်ကို ကြားပြီး သွား၍ လက်တွေ့လုပ်ဆောင်သောသူတို့သည် မည်သို့သောလူများဖြစ်သနည်း။ ၎င်းတို့သည် လူကောင်းများ ဖြစ်သလော။ လူကောင်းများ ဖြစ်ပေသည်။ ၎င်းတို့သည် သမ္မာတရားကို ချစ်သောသူများဖြစ်သည်။ ဘုရားနှုတ်ကပတ်တော်ကို ကြားပြီးနောက်တွင် ၎င်းတို့သည် ဆက်လက်၍ ထုံထိုင်းနေလျှင်၊ စိတ်မဝင်စားလျှင်၊ ယိမ်းယိုင်ခြင်းမရှိလျှင်၊ ဘုရားနှုတ်ကပတ်တော်ကို ပေါ့ပေါ့တန်တန် သဘောထားပြီး နားထောင်ဖို့ ငြင်းဆန်ကာ မျက်ကွယ်ပြုလျှင် ၎င်းတို့သည် မည်သို့သောလူစားမျိုးဖြစ်သနည်း။ ၎င်းတို့သည် နားဝေတိမ်တောင်ဖြစ်နေခြင်းမဟုတ်လော။ လူတို့သည် ဘုရားသခင်ကို ယုံကြည်သောအခါတွင် ကယ်တင်ခြင်းခံရရန် ဖြတ်လမ်းတစ်ခုခုရှိမရှိကို အစဉ် မေးမြန်းကြသည်။ မရှိပေဟု ငါသင်တို့ကိုပြောသည်။ ထို့နောက် ဤရိုးရှင်းသောလမ်းကြောင်းကို သင်တို့အား ငါပြောသည်။ သို့သော် သင်တို့သည် ဤအရာ ကြားပြီးနောက်တွင် လက်တွေ့လုပ်ဆောင်ခြင်းမရှိပေ။ ဤသည်မှာ ကောင်းသောအရာကို ကြားသောအခါတွင် ကောင်းမှန်း မသိခြင်းဖြစ်သည်။ ဤသို့သောသူတို့သည် ကယ်တင်ခံရနိုင်သလော။ ၎င်းတို့အတွက် မျှော်လင့်ချက်အချို့ရှိလျှင်ပင် အလွန်ကောင်းမွန်ခြင်း မရှိပေ။ ကယ်တင်ခြင်းသည် အလွန်ခက်ခဲလိမ့်မည်။ ၎င်းတို့သည် အိပ်နေရာမှ နိုးလာကာ၊ “ကျွန်ုပ်သည် မငယ်တော့ပေ။ ဤနှစ်များတစ်လျှောက် ကျွန်ုပ်သည် ဘုရားသခင်ကို ယုံကြည်စဉ်တွင် ကျွန်ုပ်၏ သင့်လျော်သောတာဝန်များကို အာရုံမစိုက်နေခဲ့ပေ။ လူတို့ကို ဘုရားသခင်ရှေ့တွင် အချိန်ပြည့် အသက်ရှင်ရန် ဘုရားသခင်က တောင်းဆိုသည်။ ကျွန်ုပ်သည် ဘုရားသခင်ရှေ့တွင် အသက်မရှင်ရသေးပေ။ အလျင်အမြန်သွားပြီး ဆုတောင်းရမည်” ဟု မိမိတို့ကိုယ်ကို စဉ်းစားသည့် နေ့ရက် ရောက်ရှိလာနိုင်သည်။ ၎င်းတို့သည် မိမိတို့စိတ်နှလုံးတွင် အသိစိတ်ဝင်လာပြီး မိမိတို့၏ သင့်လျော်သောတာဝန်များကို စတင် အာရုံစိုက်လျှင် အလွန်နောက်မကျသေးပေ။ သို့သော် အလွန်နောက်ကျသွားခြင်း မရှိစေနှင့်။ သင်တို့သည် အသက် ခုနစ်ဆယ်၊ ရှစ်ဆယ်အရွယ် ရောက်သည်အထိ စောင့်လျှင် သင်၏ ကိုယ်ခန္ဓာသည် ယိုယွင်းနေသည်။ သင်သည် မည်သည့်အားအင်မျှမရှိတော့ပေ။ သမ္မာတရားကို လိုက်စားရန် အလွန်နောက်ကျလိမ့်မည်မဟုတ်လော။ သင်တို့သည် အဓိပ္ပာယ်မရှိသည့်အရာများတွင် သင်တို့ဘဝ၏ အကောင်းဆုံးနှစ်များကို ကုန်ဆုံးစေလျှင်၊ အရာအားလုံးတွင် အရေးကြီးဆုံးဖြစ်သော သမ္မာတရားလိုက်စားခြင်းကို ရွှေ့ဆိုင်းလျှင်၊ သို့မဟုတ် သမ္မာတရားလိုက်စားဖို့အခွင့်ကောင်းကို လက်လွှတ်ဆုံးရှုံးရလျှင် ဤသည်မှာ အလွန်အမင်း မိုက်မဲခြင်းမဟုတ်လော။ ပို၍မိုက်မဲသောအရာ တစ်ခုတလေရှိသလော။ လူများစွာတို့သည် စစ်မှန်သည့်လမ်းခရီးကို ကောင်းစွာသိမြင်သည့်တိုင် ယင်းကို လက်ခံပြီး လိုက်စားရန် နောင်အချိန်ထိ စောင့်ဆိုင်းကြသည်။ ၎င်းတို့အားလုံးသည် သူရူးများဖြစ်ကြသည်။ သမ္မာတရားကို လိုက်စားခြင်းသည် အသက်ကိုမရမီတွင် ဆယ်စုနှစ်များကြာသည်အထိ အားစိုက်မှုလိုအပ်သည်ကို ၎င်းတို့ မသိကြပေ။ ၎င်းတို့သည် ကယ်တင်ခြင်းခံရရန်အတွက် အကောင်းဆုံးအချိန်ကို ဖြုန်းတီးလျှင် နောင်တရရန် အလွန်နောက်ကျသွားလိမ့်မည်။

ယခုတွင် သင်တို့ လက်တွေ့လုပ်ဆောင်သင့်သည့် အရေးတကြီး အဖြစ်ဆုံးသော ကိစ္စရပ်မှာ အဘယ်နည်း။ ယင်းမှာ အမှုအရာများ သင့်ထံ ဖြစ်ပျက်သည့်အခါ သမ္မာတရားကို သင် အမြန်ရှာဖွေသင့်သည်၊ ဘုရားသခင်ရှေ့မှောက်တွင် သင်၏ စိတ်နှလုံးကို အေးချမ်းစေပြီး ကျိုးနွံနာခံသော စိတ်နှလုံးဖြင့် ဘုရားသခင်ထံ ဆုတောင်းကာ သူ၏ နှုတ်ကပတ်တော်များကို ဖတ်ရှုသင့်ခြင်း ဖြစ်ပေသည်။ ဤနည်းဖြင့် သင်သည် ဘုရားသခင်နှင့် ပုံမှန် ဆက်ဆံရေးတစ်ခုကို ထူထောင်နိုင်လိမ့်မည်။ ဘုရားသခင်ကို သင် ယုံကြည်သော်လည်း သူနှင့် မည်သည့်ပတ်သက်မှုမျှမရှိပါက၊ မရေရာသည့် ဘုရားကို သင် ယုံကြည်ဆဲဖြစ်ပါက၊ လက်တွေ့ကျသည့် ဘုရားသခင်နှင့် ပုံမှန်ဆက်ဆံရေးမရှိပါက ဘုရားသခင်သည် သူ့ကို သင် ယုံကြည်ကြောင်း အသိအမှတ်ပြုနိုင်သလော။ ဘုရားသခင်သည် သင့်ကို အသိအမှတ်မပြုပါက သင်သည် ဒုက္ခရောက်ပြီမဟုတ်လော။ သင်၏ စိတ်နှလုံးတွင် ဘုရားသခင်အား သင့်ကို သူ၏ အိမ်တော်သားတစ်ဦးအဖြစ်၊ သူ၏ နောက်လိုက်များထဲမှတစ်ဦးအဖြစ် အသိအမှတ်ပြုစေရန်အလို့ငှာ မည်သို့ လိုက်စားရမည်ဆိုသည်ကို ရှင်းလင်းနေရမည်။ စိတ်နှလုံးမခိုင်မာနှင့်၊ မပုန်ကန်နှင့်၊ ပြီးလျှင် သင်သည် ဘုရားသခင်နှင့် လုံးဝ ကင်းကွာ၍ မရပေ။ သင်သည် ဘုရားသခင်ရှေ့မှောက်သို့ လာပြီး သူ့ကို မိမိ၏ သခင်အဖြစ် လက်ခံရမည်။ ထို့ကြောင့် ဆက်လက်၍ မည်သည့်အရာကို သင် လုပ်ဆောင်သင့်သနည်း။ ဘုရားနှုတ်ကပတ်တော်များကို အမြန် စားသောက်လော့၊ သူ ဖော်ပြပြီးသည့် သမ္မာတရားအားလုံးကို လက်ခံလော့၊ လက်တွေ့လုပ်ဆောင်ပြီး တွေ့ကြုံကာ စစ်မှန်မှုထဲသို့ ဝင်ရောက်လော့။ ဤသည်မှာ အရေးအကြီးဆုံး အပိုင်းဖြစ်သည်။ ငါ မိတ်သဟာယပြုပြီးသည့် ဤစကားများသည် အရေးကြီးသည်ဟု သင်တို့ ထင်ပါက၊ ဤစကားများကို သင်တို့၏ ဘဝများတွင် အသုံးပြုနိုင်ပါက သင်တို့၏ ဘဝများတွင် လမ်းညွှန်စာအုပ် ဖြစ်စေပြီး သင် အသက်ရှင်နေထိုင်သည့် စစ်မှန်မှု ဖြစ်စေပါက သင်သည် အကျိုးတရားအချို့ကို ပြုလုပ်ပြီးဖြစ်လိမ့်မည်ဖြစ်ကာ ယနေ့တွင် ငါသည် အချည်းနှီး မိတ်သဟာယပြုခဲ့မည် မဟုတ်ပေ။ ဘုရားသခင်ကို ယုံကြည်ခြင်းအတွက် အဓိကသော့ချက်မှာ သင်၏ စိတ်နှလုံးတွင် ဘုရားသခင် ရှိရမည်၊ ဘုရားနှုတ်ကပတ်တော်များပေါ် အခြေခံ၍ ပြုမူနိုင်ရမည်၊ သင်၏ စိတ်နှလုံးတွင် ဘုရားသခင်ကို ကြီးမြတ်သူအဖြစ် ဂုဏ်ပြုရမည်ဖြစ်ပီး ဘုရားသခင်ကို ကျိုးနွံနာခံရမည် ဖြစ်သည်။ သင် လုပ်ဆောင်သမျှကို ဘုရားသခင် ရှေ့မှောက်တွင် ထားပြီး ယင်းတို့သည် ဘုရားသခင်နှင့် ဆက်နွှယ်မှုရှိသည်ကို သေချာစေရမည်ဖြစ်သည်။ ဆိုလိုသည်မှာ ဘုရားသခင်ကို ယုံကြည်ရန်၊ သင်သည် ဘုရားသခင်ကို ယုံကြည်သော လူတစ်ဦးနှင့် ဆင်ရမည်။ သင်သည် ဘုရားသခင်ကို ယုံကြည်လက်ခံမှု၏ စစ်မှန်မှု ရှိရမည်။ တရားဒေသနာတစ်ခုကို သင် နားထောင်ပြီးနောက်တွင် သင်သည် ဘုရားသခင်၏ ရည်ရွယ်ချက်များက မည်သည့်အရာ ဖြစ်သည်ဆိုသည်ကို နားလည်ပြီး ဘုရားသခင်၏ သတ်မှတ်ချက်များအတိုင်း လက်တွေ့လုပ်ဆောင်ကာ ဝင်ရောက်နိုင်လေသည်။ အချိန်တစ်ခုကြာပြီးနောက်တွင် လူတို့သည် ပြောင်းလဲပြီးဖြစ်ကြောင်း၊ ငါ၏ စကားများသည် ၎င်းတို့ကို အကျိုးပြုပြီး ဖြစ်ကြောင်း၊ ၎င်းတို့၏ အခြေအနေကို ပြောင်းလဲပေးပြီး ဖြစ်ကာ ၎င်းတို့၏ လျှောက်လှမ်းသည့် ဦးတည်ချက်ကို ပြောင်းလဲစေပြီးဖြစ်ကြောင်း တွေ့ရသည်။ လူတို့သည် မိမိတို့ကိုယ်ကို အမှန်တကယ် ပြောင်းလဲကြသည့်အခါ ငါသည် အချည်းနှီး စကားမပြောလေပြီဟု ခံစားရသည်။ ဤစကားများကို နားတစ်ဖက်မှ ဝင်ပြီး နားတစ်ဖက်မှ ပြန်ထွက်သွားသော လေအဖြစ် သဘောထားခြင်း မရှိဘဲ သင်တို့၏ စိတ်နှလုံးတွင် ထားရှိသည်ကို မြင်သည့်အခါ သင်တို့ကို မြင်ရသည်ကို ငါ အလွန် ကျေနပ်အားရသည်။ စကားမည်မျှ ငါ ပြောသော်ငြားလည်း သင်တို့ နားမထောင်ပါက၊ ထိုစကားများကို အလေးအနက် မထားပါက၊ သင်တို့ လုပ်လိုသည့် မည်သည့်အရာကိုမဆို လုပ်ဆောင်ပါက၊ ပြီးလျှင် ပြုမူချင်သလို သင်တို့ပြုမူပါက သင်တို့ကို ငါ ကြည့်သည့်အခါ နာကျင်ခံစားရသည်။ သင်တို့အတွက် အလွန်အမင်း မနှစ်မြို့ခြင်းကို ငါ စတင်ခံစားရပြီး သင့်အနေဖြင့် ကြားကောင်းသည့် စကားများ ပြောဆိုခြင်း သို့မဟုတ် မိမိကိုယ်ကို အပြင်ပန်းတွင် သာ၍ အကောင်းမြင်ခံရအောင် လုပ်ဆောင်ခြင်းသည် အကျိုးမရှိချေ။ ထိုသို့ လုပ်ဆောင်ခြင်းသည် သင့်ဘက်မှ သူတော်ကောင်း ယောင်ဆောင်ခြင်း ဖြစ်မည်ဖြစ်ပြီး ငါ့အတွက် အကြည့်ရဆိုးပေသည်။ ထို့ကြောင့် လူတို့အတွက် သမ္မာတရားကို လက်တွေ့လုပ်ဆောင်ရန်မှာ အလွန် အရေးကြီးပြီး သမ္မာတရား စစ်မှန်မှုထဲသို့ ဝင်ရောက်ရန်မှာ သာ၍ပင် အရေးကြီး၏။ သမ္မာတရား စစ်မှန်မှုရှိသောလူများသည် ဘုရားသခင်ကို အလိုအလျောက် ကြောက်ရွံ့လာကြသည်။ ဘုရားသခင်ကို ကြောက်ရွံ့သော စိတ်နှလုံးရှိသူတို့သည် ကယ်တင်ခြင်း လမ်းကြောင်းပေါ် အလိုအလျောက် နင်းလျှောက်နိုင်ကြလေသည်။

၂၀၁၇ ခုနှစ်၊ ဖေဖော်ဝါရီလ ၅ ရက်


ဘုရားသခင်၏နှုတ်ကပတ်တော်ကို မကြာခဏ ဖတ်ရှုပြီး သမ္မာတရားကို အာရုံပြုဆင်ခြင်ခြင်းအားဖြင့်သာလျှင် ရှေ့ဆက်ရာ လမ်းကြောင်းရှိနိုင်သည်

သင်၏တာဝန်ကို ကောင်းစွာ ထမ်းဆောင်ဖို့ ဆန္ဒရှိလျှင် သမ္မာတရားကို သင် ဦးစွာ နားလည်ရမည်။ သမ္မာတရားကို သင်၏ စိတ်နှလုံးအကြွင်းမဲ့ဖြင့် ရှာဖွေရမည်။ သမ္မာတရား ရှာဖွေရာတွင် အဓိကသော့ချက်မှာ ဘုရားနှုတ်ကပတ်တော်များကို စဉ်းစားဆင်ခြင်ရန် သင်ယူခြင်း ဖြစ်သည်။ ဘုရားနှုတ်ကပတ်တော်များကို ထိုသို့စဉ်းစားဆင်ခြင်ခြင်း၏ ရည်ရွယ်ချက်မှာ ယင်းတို့၏ စစ်မှန်သော အဓိပ္ပာယ်ကို နားလည်ရန်ဖြစ်သည်။ ရှာဖွေခြင်းမှတစ်ဆင့် ဘုရားနှုတ်ကပတ်တော်များ၏ အဓိပ္ပာယ်ကိုလည်းကောင်း၊ လူများထံမှ ဘုရားသခင် တောင်းဆိုသည့်အရာကိုလည်းကောင်း၊ ဘုရားနှုတ်ကပတ်တော်များတွင် တွေ့ရှိနိုင်သည့် ဘုရားသခင်၏ ရည်ရွယ်ချက်ကိုလည်းကောင်း သင်နားလည်လိမ့်မည်။ ထိုသို့သောနားလည်မှုတစ်ခုကို သင်ရရှိသည့်အခါတွင် သမ္မာတရားကို သင်နားလည်လိမ့်မည်။ သမ္မာတရားကို သင်နားလည်ပြီးသည်နှင့် သင်၏ လက်တွေ့လုပ်ဆောင်မှုကို လမ်းပြပေးရမည့် စည်းမျဉ်းများကို နားလည်သဘောပေါက်ရန် လွယ်ကူ၏။ ထို့နောက်တွင် သင်သည် သမ္မာတရားကို လက်တွေ့လုပ်ဆောင်နိုင်ပေသည်။ သမ္မာတရားကို လက်တွေ့လုပ်ဆောင်ဖို့ သင်ယူသည်နှင့် သင်သည် သမ္မာတရား၏ စစ်မှန်မှုထဲသို့ စတင်ဝင်ရောက်လိမ့်မည်။ ထိုသို့သော အချိန်တွင် ယခင်က သင်နားမလည်နိုင်ခဲ့သောအရာများကို သင်နားလည်လိမ့်မည် ဖြစ်သည်။ ယခင်က သင် ရှင်းလင်းစွာ မမြင်နိုင်ခဲ့သောအရာများကို သင်သိနားလည်လိမ့်မည် ဖြစ်ပြီး ယခင်က သင့်အတွက် ဖြေရှင်းရန် မဖြစ်နိုင်သော ပြဿနာများကို သင်ဖြေရှင်းနိုင်လိမ့်မည်။ အမှုကိစ္စများစွာတွင် လှုံ့ဆော်မှုနှင့် အသစ်သော ထိုးထွင်းအမြင်တို့ကို သင်စတင်ရရှိလိမ့်မည်ဖြစ်သည်။ လက်တွေ့အကောင်အထည်ဖော်ရန် လမ်းကြောင်းများသည် သင့်အတွက် ပွင့်လာလိမ့်မည်ဖြစ်ကာ သမ္မာတရားကို သင် တစိုက်မတ်မတ် လက်တွေ့လုပ်ဆောင်နိုင်လိမ့်မည်။ ဤသည်မှာ သမ္မာတရားစစ်မှန်မှုထဲသို့ သင်အပြည့်အဝ ဝင်ရောက်မည့် နည်းလမ်းဖြစ်သည်။ သို့ရာတွင် သင်၏တာဝန်၌ သင်စိတ်မနှစ်ထားသကဲ့သို့ သမ္မာတရား၏ စည်းမျဉ်းများကိုလည်း သင်မရှာဖွေပါက၊ သင်သည် မရေမရာဖြစ်ကာ သို့မဟုတ် မရှင်းမလင်းဖြစ်ကာ အမှုကိစ္စများကို သင်တတ်နိုင်သမျှ အလွယ်ကူဆုံးနည်းလမ်းဖြင့်သာ လုပ်ဆောင်ပါက ဤသည်မှာ မည်သည့်စိတ်နေစိတ်ထားမျိုး ဖြစ်သနည်း။ ယင်းမှာ အမှုကိစ္စများကို ဝတ်ကျေတမ်းကျေ လုပ်ဆောင်သည့် နည်းလမ်းတစ်ခုဖြစ်သည်။ သင်သည် သင်၏တာဝန်ကို သစ္စာစောင့်သိမှု မရှိလျှင်၊ သင်၏တာဝန်အပေါ် တာဝန်သိစိတ်မရှိလျှင်၊ သို့မဟုတ် တာဝန်နှင့်ပတ်သက်သည့် ခံယူချက်တစ်ခုမျှ မရှိလျှင် သင်၏တာဝန်ကို ကောင်းမွန်စွာ ထမ်းဆောင်နိုင်မည်လော။ သင်၏တာဝန်ကို လက်သင့်ခံနိုင်ဖွယ်ဖြစ်သော စံနှုန်းတစ်ခုအထိ ထမ်းဆောင်နိုင်မည်လော။ သင်၏ တာဝန်ကို လက်သင့်ခံနိုင်ဖွယ်ဖြစ်သော စံနှုန်းတစ်ခုအထိ ထမ်းဆောင်နိုင်စွမ်းမရှိလျှင် သမ္မာတရား၏ စစ်မှန်မှုကို သင်ဝင်ရောက်နိုင်မည်လော။ သေချာပေါက် မဝင်ရောက်နိုင်ပေ။ သင်၏တာဝန်ကို သင်ထမ်းဆောင်တိုင်း သင်သည် စိတ်မဝင်စားဘဲ၊ မည်သည့်အားထုတ်မှုမျှမရှိသည့်အပြင် ဂိမ်းတစ်ခု ကစားနေသည့်အလား စဉ်းစားဆင်ခြင်မှုမရှိဘဲ အိုးနင်းခွက်နင်းဖြင့် လုပ်ဆောင်ပါက ဤသည်မှာ ပြဿနာမဟုတ်သလော။ သင်၏တာဝန်ကို ဤနည်းဖြင့်ထမ်းဆောင်ခြင်းမှ သင်သည် မည်သည့်အရာကို ရရှိနိုင်သနည်း။ နောက်ဆုံးတွင် သင်၏တာဝန်ကို သင်ထမ်းဆောင်သည့်အခါ တာဝန်သိစိတ် မရှိကြောင်း၊ ဝတ်ကျေတမ်းကျေပြုကြောင်းနှင့် ဖြစ်သလိုလုပ်ကြောင်းကို လူများမြင်လိမ့်မည်ဖြစ်ကာ ထိုအခြေအနေတွင် သင်သည် ဖယ်ရှားရှင်းလင်းခြင်းခံရဖို့ အန္တရာယ်ရှိပြီဖြစ်သည်။ သင်၏တာဝန်ကို သင်ထမ်းဆောင်သည့်အခါတွင် ဘုရားသခင်သည် ဖြစ်စဉ်တစ်လျှောက်လုံး စောင့်ကြည့်နေသည်။ ပြီးလျှင် ဘုရားသခင်သည် မည်သည့်အရာကို ပြောမည်နည်း။ (ဤလူသည် သူ၏စေခိုင်းချက်၊ သို့မဟုတ် သူ၏ယုံကြည်မှုဖြင့် မထိုက်တန်ပါ။) သင်သည် ယုံကြည်စိတ်ချထိုက်ခြင်း မရှိကြောင်းနှင့် သင့်ကို ဖယ်ရှားရှင်းလင်းသင့်ကြောင်း ဘုရားသခင်က ပြောလိမ့်မည်။ ထို့ကြောင့် သင်သည် မည်သည့်တာဝန်ကို ထမ်းဆောင်သည်ဖြစ်စေ၊ ထိုတာဝန်သည် အရေးကြီးသောတာဝန်တစ်ခု ဖြစ်သည်ဖြစ်စေ၊ သာမန်တာဝန်တစ်ခုဖြစ်သည်ဖြစ်စေ သင့်ကို ပေးအပ်ထားသော အလုပ်ထဲသို့ စိတ်မနှစ်လျှင်၊ သို့မဟုတ် သင်၏တာဝန်ကို စံမီအောင် မထမ်းဆောင်လျှင်၊ ထိုတာဝန်ကို ဘုရားသခင်၏ စေခိုင်းချက်အဖြစ် သင်မမြင်ဘဲ၊ သို့မဟုတ် သင်၏ကိုယ်ပိုင် တာဝန်နှင့် ဝတ္တရားအဖြစ် တာဝန်ယူဆောင်ရွက်ခြင်း မရှိဘဲ ဝတ်ကျေတမ်းကျေဟန်ပန်ဖြင့် အမှုကိစ္စများကို အစဉ်သဖြင့် ဆောင်ရွက်လျှင် ဤသည်မှာ ပြဿနာတစ်ခု ဖြစ်လိမ့်မည်။ “ယုံကြည်စိတ်ချထိုက်ခြင်း မရှိ” ဟူသည့် ဤစကားများသည် သင်၏ တာဝန်ကို သင်ထမ်းဆောင်သည့် ပုံစံအား သတ်မှတ်ပေးလိမ့်မည်။ ယင်းတို့က ဆိုလိုသည်မှာ သင်သည် သင်၏တာဝန်ကို စံနှုန်းပြည့်အောင် ထမ်းဆောင်ခြင်း မရှိကြောင်း၊ သင်သည် ဖယ်ရှားရှင်းလင်းခံရပြီး ဖြစ်ကြောင်းနှင့် သင်၏စရိုက်သည် စံမမီဟု ဘုရားသခင်က ပြောကြောင်းဖြစ်သည်။ သင့်အား အမှုကိစ္စတစ်ခုကို ပေးအပ်သည့်တိုင် ဤသည်မှာ ထိုကိစ္စအပေါ် သင်ထားရှိသည့် သဘောထားဖြစ်ပြီး သင် ကိုင်တွယ်သည့်ပုံစံဖြစ်လျှင် နောင်တွင် သင်သည် နောက်ထပ်တာဝန် တစ်ခုတလေဖြင့် တာဝန်ပေးစေခိုင်းခြင်း ခံရမည်လော။ သင်သည် အရေးကြီးသည့်အရာ တစ်ခုတလေဖြင့် ပေးအပ်ခြင်း ခံရနိုင်မည်လော။ စစ်မှန်သော နောင်တရခြင်းကို သင်မပြသရွေ့ သေချာပေါက် ပေးအပ်ခြင်း ခံရနိုင်မည် မဟုတ်ချေ။ မည်သို့ပင်ဖြစ်စေ ဘုရားသခင်သည် စိတ်ထဲတွင် သင့်အပေါ် အချို့သော မယုံကြည်မှုနှင့် မကျေနပ်ချက်တို့ အစဉ်သဖြင့် ထားရှိလိမ့်မည်။ ဤသည်မှာ ပြဿနာဖြစ်လိမ့်မည် မဟုတ်လော။ သင်၏တာဝန်ကို ထမ်းဆောင်ဖို့ မည်သည့်အခွင့်အလမ်းကိုမဆို သင်ဆုံးရှုံးကောင်း ဆုံးရှုံးနိုင်ပြီး သင် ကယ်တင်ခြင်း မခံရနိုင်ပေ။

လူများက ၎င်းတို့၏တာဝန်ကို ထမ်းဆောင်သည့်အခါတွင် အမှန်တကယ်ပင် ၎င်းတို့သည် ၎င်းတို့လုပ်ဆောင်သင့်သည့်အရာကို လုပ်ဆောင်နေကြသည်။ သို့သော် သင်သည် ဘုရားသခင် ရှေ့မှောက်တွင် ယင်းကို လုပ်ဆောင်ပါက၊ သင်သည် ရိုးသားသည့် သဘောထားနှင့် စိတ်နှလုံးပါလျက် တာဝန် ထမ်းဆောင်ပြီး ဘုရားကိုနာခံပါက ဤသဘောထားသည် သာ၍ မှန်ကန်လိမ့်မည် မဟုတ်လော။ ထို့ကြောင့် သင်သည် သင်၏နေ့စဉ်အသက်တာတွင် ဤသဘောထားကို မည်သို့ လက်တွေ့ကျင့်သုံးသင့်သနည်း။ သင်သည် “ဘုရားသခင်ကို စိတ်နှလုံးပါလျက် ရိုးသားမှုဖြင့် ဝတ်ပြုကိုးကွယ်ခြင်း” ကို သင်၏စစ်မှန်မှု ဖြစ်စေရမည်။ သင်သည် ဝတ်ကျေတမ်းကျေ လုပ်ချင်သည့်အခါတိုင်း၊ ကလိမ်ကျချင်ပြီး ပျင်းရိချင်သည့်အခါတိုင်း၊ အာရုံပျံ့လွင့်သည့်အချိန်တိုင်း သို့မဟုတ် ပျော်ပါးချင်သည့် အချိန်တိုင်းတွင် ဤသို့ သင်စဉ်းစားဆင်ခြင်သင့်၏။ “ဤသို့ပြုမူခြင်းဖြင့် ငါသည် ယုံကြည်စိတ်ချ၍မရသူ ဖြစ်နေသလော။ ဤသည်မှာ ငါ၏တာဝန်ကို ထမ်းဆောင်ရာတွင် ငါ၏ စိတ်ကိုနှစ်ထားခြင်းလော။ ဤသို့လုပ်ဆောင်ခြင်းဖြင့် ငါသည် သစ္စာစောင့်သိရန် ပျက်ကွက်နေခြင်းလော။ ငါ့ကို ဘုရားသခင် အပ်နှံထားသည့် တာဝန်ပေးစေခိုင်းချက်နှင့် လျော်ညီအောင် အသက်ရှင်ဖို့ ငါ ပျက်ကွက်နေခြင်းလော” ဟူ၍ ဖြစ်သည်။ ဤသည်မှာ သင့်ကိုယ်သင် ဆင်ခြင်သုံးသပ်သင့်သည့်ပုံ ဖြစ်သည်။ သင်သည် သင်၏တာဝန်တွင် အစဉ် ဝတ်ကျေတမ်းကျေပြုကြောင်း၊ သစ္စာစောင့်သိခြင်း မရှိကြောင်းနှင့် သင်သည် ဘုရားသခင်ကို နာကျင်စေခဲ့ကြောင်း သိလာလျှင် မည်သည့်အရာကို ပြုလုပ်သင့်သနည်း။ သင်က “ထိုအခိုက်အတန့်တွင် တစ်ခုခုမှားနေသည်ကို ငါခံစားရသည်။ သို့သော် ယင်းကို ပြဿနာအဖြစ် ငါ သဘောမထားခဲ့ပေ။ ပေါ့ဆစွာဖြင့် ဖော့ပြောလိုက်သည်။ ယခုမှသာ ငါသည် တကယ်ကို ပေါ့ဆပြီး ဝတ်ကျေတမ်းကျေပြုသည်၊ ငါ၏ တာဝန်ကို စံမီအောင် မထမ်းဆောင်ခဲ့သည်ကို သဘောပေါက်ခဲ့သည်။ ငါသည် အမှန်ပင် အသိတရားနှင့် ဆင်ခြင်တုံတရားကင်းမဲ့သည်” ဟု ပြောဆိုသင့်သည်။ သင်သည် ပြဿနာကို တွေ့ရှိပြီး သင့်ကိုယ်သင် အနည်းငယ်သိလာသည်။ ထို့ကြောင့် ယခုအခါတွင် သင့်ကိုယ်သင် ပြန်လှည့်လာရမည်။ သင့်တာဝန်ကို ထမ်းဆောင်ခြင်းအပေါ် သင်၏ သဘောထားက မှားယွင်းသည်။ သင်သည် ယင်းကို အပိုအလုပ်တစ်ခုကဲ့သို့ သဘောထားပြုမူပြီး ဖြစ်ကတတ်ဆန်း အားထုတ်မှုတစ်ခုကိုသာ ပြုလုပ်ခဲ့ကာ ယင်းကို စိတ်မနှစ်ထားပေ။ သင်သည် ဤသို့ ထပ်မံ၍ ဝတ်ကျေတမ်းကျေပြုလျှင် ဘုရားကို ဆုတောင်းရမည်ဖြစ်ပြီး ဘုရားသခင်ကို သင့်အား ပဲ့ပြင်ဆုံးမကာ ရိုက်နှက်ဆုံးမခွင့် ပေးရမည်။ သင်၏တာဝန်ကို ထမ်းဆောင်ရာတွင် ဤသို့သော စိတ်ပိုင်းဖြတ်ချက် သင်၌ ရှိမှသာလျှင် သင်သည် အမှန်တကယ် နောင်တရနိုင်သည်။ သင်၏ အသိစိတ်က ရှင်းလင်းပြီး တာဝန်ကို ထမ်းဆောင်ခြင်းအပေါ် သင့်သဘောထားက ပြောင်းလဲသွားမှသာ သင့်ကိုယ်သင် အမှန်တကယ် ပြောင်းလဲပြီးဖြစ်လိမ့်မည်။ သင်နောင်တရသောအခါတွင် သင်၏တာဝန်ကို ထမ်းဆောင်ရာတွင် သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် အကြွင်းမဲ့လုပ်ဆောင်ခြင်းရှိမရှိကိုလည်း မကြာခဏ သုံးသပ်ရမည်။ ထို့နောက် အတိုင်းအတာအနေဖြင့် ဘုရားနှုတ်ကပတ်တော်များကို အသုံးပြုပြီး သင်တို့ကိုယ်တိုင်အပေါ် အသုံးချရင်း သင်၏တာဝန်ကို ထမ်းဆောင်ရာတွင် မည်သည့်ပြဿနာများတည်ရှိသေးသည်ကို သင်သိရှိရလိမ့်မည်။ ပြဿနာများကို ဤနည်းဖြင့်၊ ဘုရားနှုတ်ကပတ်တော်နှင့်အညီ အစဉ် ဖြေရှင်းခြင်းအားဖြင့် သင်သည် သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် သင်၏တာဝန် ထမ်းဆောင်ခြင်းကို လက်တွေ့အရှိတရားအတွင်းသို့ မဆောင်ကြဉ်းလေသလော။ သင်၏တာဝန်ကို ထိုနည်းလမ်းဖြင့် ထမ်းဆောင်ရာတွင် သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် သင်ထမ်းဆောင်ပြီးသားဖြစ်သည် မဟုတ်လော။ သင့်အသိစိတ်၏ တန်ပြန်စွပ်စွဲချက် တစ်ခုမျှ မရှိတော့လျှင်၊ သင်၏တာဝန်ကို ထမ်းဆောင်ရာတွင် အရည်အချင်းများကို ပြည့်မီပြီး သစ္စာရှိခြင်းအား ဖော်ပြနိုင်လျှင် ထိုအခါမှသာ သင်၏စိတ်နှလုံးထဲတွင် ငြိမ်းချမ်းခြင်းနှင့် ဝမ်းမြောက်ခြင်းတို့ ရှိလိမ့်မည် ဖြစ်သည်။ သင်၏တာဝန် ထမ်းဆောင်ခြင်းသည် ထပ်တိုး ဝန်ထုပ်တစ်ခုဆိုသည်ထက် လုံးဝ သဘာဝကျပြီး ကျိုးကြောင်းခိုင်လုံမျှတသည့် တာဝန်တစ်ခုဖြစ်သကဲ့သို့ ခံစားရလိမ့်မည်ဖြစ်ကာ အခြားတစ်စုံတစ်ဦးအတွက် လုပ်ဆောင်ရသည့် အလုပ်တစ်ခုကဲ့သို့ လုံးဝ ခံစားရလိမ့်မည် မဟုတ်ပေ။ တာဝန်တစ်ခုကို ဤသို့ထမ်းဆောင်ခြင်းအားဖြင့် သင် စိတ်ကျေနပ်ပြီး ဘုရားသခင်၏ မျက်မှောက်တွင် အသက်ရှင်နေသည်ဟု သင်ခံစားရသည်။ ဤကဲ့သို့ ပြုမူဆောင်ရွက်ခြင်းသည် စိတ်ငြိမ်သက်ခြင်းကို ခံစားရစေသည်။ ယင်းကြောင့် သင်သည် လူနှင့်အနည်းငယ် ပို၍တူလာပြီး ဖုတ်ကောင်နှင့်တူခြင်းက ပို၍ နည်းလာမည် မဟုတ်လော။ ဤသို့ သင်ပြုမူဆောင်ရွက်ခြင်းသည် လွယ်ကူသလော။ စင်စစ်အားဖြင့် လွယ်ကူပေသည်။ သို့ရာတွင် သမ္မာတရားကို လက်မခံသည့်သူများအတွက်မူ မလွယ်ကူပေ။

အမှန်မှာမူ လူတစ်ဦးသည် မိမိ၏တာဝန်ကို လက်ခံနိုင်ဖွယ် စံနှုန်းအထိ ထမ်းဆောင်ခြင်း ရှိသည်ဖြစ်စေ၊ မရှိသည်ဖြစ်စေ၊ မည်သို့ဆိုစေ ၎င်း၏စိတ်နှလုံး၌ ချင့်ချိန်အကဲဖြတ်နိုင်စွမ်း ရှိ၏။ ထိုသူသည် သမ္မာတရားအပေါ် ပေါ့တန်သော နားလည်မှု ရှိလျှင်ပင်၊ ဒေသနာများကို စဉ်ဆက်မပြတ် နားထောင်လျှင်၊ ဘုရားနှုတ်ကပတ်တော်ကို မကြာမကြာ ဖတ်ရှုလျှင်၊ အခြားသူများနှင့် မကြာမကြာ မိတ်သဟာယပြုလျှင် သူသည် အနည်းဆုံးအနေဖြင့် အချို့သော အယူဝါဒများကို နားလည်နိုင်လိမ့်မည်။ ဤအယူဝါဒများကို မိမိ၏ခြင်တွယ်အဖြစ် မှတ်ယူခြင်းအားဖြင့် မိမိ၏တာဝန်ကို မည်မျှကောင်းစွာ ထမ်းဆောင်နေပြီး စည်းမျဉ်းများကို လိုက်နာနေခြင်း ရှိမရှိကိုလည်း သူအကဲဖြတ်နိုင်သည်။ ဤရှင်းလင်းပြတ်သားမှုသည် အသိစိတ်နှင့် ဆင်ခြင်တုံတရား ပိုင်ဆိုင်သည့်သူများအားလုံး နားလည်သဘောပေါက်နိုင်သည့်အရာဖြစ်၏။ အချိန်အတော်များများတွင် လူများသည် မိမိတို့၏ တာဝန်များကို ထမ်းဆောင်သည့်အခါတွင် ဝတ်ကျေတမ်းကျေဖြင့် ဆောင်ရွက်ကြသည်။ သမ္မာတရားကို ရှာဖွေပြီး သမ္မာတရား၏ စည်းမျဉ်းများနှင့်အညီ ပြုမူဆောင်ရွက်ဖို့ မဆိုထားနှင့်၊ အစွမ်းရှိသမျှဖြင့် ၎င်းတို့ ဆက်ကပ်ခြင်းပင် မရှိကြချေ။ ၎င်းတို့၏တာဝန်သည် မည်သည့်အရာဖြစ်ပါစေ ၎င်းတို့က လျစ်လျူရှုကြသည်။ ၎င်းတို့သည် ပြဿနာတစ်ခုကို‌ တွေ့ကောင်း တွေ့နိုင်သော်ငြားလည်း ဖြေရှင်းချက်ရှာဖို့ မကြိုးစားဘဲ မိမိတို့နှင့် မသက်ဆိုင်သည့်အလား ပြုမူပြီး ယင်းကို ဖြေရှင်းဖို့ ဝတ်ကျေတမ်းကျေ ကြိုးစားအားထုတ်မှုအချို့ကို ပြုလေသည်။ ၎င်းတို့အတွက် အမှုကိစ္စများကို ခက်ခဲအောင် လုပ်ဆောင်ရန် မလိုအပ်သကဲ့သို့ ဤကိစ္စတွင်လည်း အလွန်စိတ်ထက်သန်ဖို့ မလိုအပ်ဟု ၎င်းတို့၏ စိတ်နှလုံးထဲတွင် ထင်မြင်လေသည်။ သို့ရာတွင် မိမိတို့ကိုယ်ကို ထိုနည်းအားဖြင့် ညှိနှိုင်းပြင်ဆင်ခြင်းသည် ၎င်းတို့၏ စိတ်အတွင်းပိုင်း အခြေအနေကို မသိမသာ ပို၍ ဆိုးလာစေသည်။ တာဝန်ယူစိတ် မရှိဘဲ သင်၏တာဝန်ကို ထမ်းဆောင်လျှင် သင်၏ စိတ်နှလုံးသည် မလွဲဧကန်ပင် ဝတ်ကျေတမ်းကျေဖြစ်လာလိမ့်မည်။ သစ္စာစောင့်သိရန် မဆိုထားနှင့်၊ တာဝန်များကို ခေါင်းခံနိုင်လိမ့်မည် မဟုတ်ချေ။ အကျိုးဆက်အနေဖြင့် သန့်ရှင်းသောဝိညာဉ်တော်၏ ဉာဏ်အလင်းပေးခြင်းနှင့် လမ်းပြခြင်းတို့ကို ငြင်းပယ်မိလိမ့်မည်။ သင်သည် ဖြစ်သလိုလုပ်ရုံမျှ လုပ်ခြင်းထက် မည်သည့်အရာမျှ ပို၍ လုပ်ဆောင်ခြင်း မရှိဘဲ၊ ဉာဏ်အလင်းအသစ်၊ သို့မဟုတ် ထိုးထွင်အမြင် အသစ်တစ်ခုမျှ မရှိဘဲ သတ်မှတ်ထားသည့် စည်းမျဉ်းများနှင့် စည်းကမ်းများကို အစဉ် လိုက်နာနေ၏။ သင်၏တာဝန်ကို ထိုသို့သော နည်းလမ်းအားဖြင့် ထမ်းဆောင်ခြင်းသည် အကျိုးမရှိပေ။ သင် အလုပ်လုပ်ပေးအစေခံမှု ပေးသည့်အချိန်တွင်ပင် ယင်းသည် မလုံလောက်ပေ။ သင်၏ အလုပ်လုပ်ပေးခြင်းသည်ပင် မလုံလောက်လျှင်၊ သင်သည် သစ္စာစောင့်သိသော အလုပ်လုပ်ပေးသူတစ်ဦး ဖြစ်နိုင်သလော။ လုံးဝ မဖြစ်နိုင်ချေ။ လုံလောက်မှုမရှိဘဲ အလုပ်လုပ်ပေးသောသူတို့သည် ဖယ်ရှားရှင်းလင်းခြင်းသာ ခံရနိုင်သည်။ နားဝေတိမ်တောင်ဖြစ်သော လူအချို့သည် သမ္မာတရားကို စိုးစဉ်းမျှ နားလည်ခြင်း မရှိချေ။ မိမိတို့၏တာဝန်ကို ထမ်းဆောင်ရုံမျှ ထမ်းဆောင်ခြင်းကို သမ္မာတရားကို လက်တွေ့လုပ်ဆောင်ခြင်းအဖြစ် ၎င်းတို့က သဘောထားကြသည်။ ၎င်းတို့၏ တာဝန်ကို ထမ်းဆောင်ရုံသက်သက်ဖြင့် ၎င်းတို့သည် သမ္မာတရားကို လက်တွေ့လုပ်ဆောင်နေခြင်း ဖြစ်သည်ဟု တွေးထင်ကြသည်။ ထိုသို့သော လူတစ်ဦးကို သင်က “သင်သည် သမ္မာတရားကို လက်တွေ့လုပ်ဆောင်နိုင်သလော” ဟု မေးလျှင် ထိုသူက “ကျွန်ုပ်သည် မိမိ၏တာဝန်ကို ထမ်းဆောင်ခြင်းအားဖြင့် သမ္မာတရားကို လက်တွေ့လုပ်ဆောင်နေခြင်း မဟုတ်လော” ဟု ပြန်ဖြေလိမ့်မည်။ ထိုသူသည် မှန်ကန်ပါသလော။ ထိုစကားများသည် နားဝေတိမ်တောင် ဖြစ်နေသူတစ်ဦး၏ စကားများဖြစ်သည်။ သင်၏တာဝန်ကို ထမ်းဆောင်ရာတွင် သမ္မာတရားကို ထိရောက်စွာ လက်တွေ့လုပ်ဆောင်ဖို့အတွက် အနည်းဆုံးအနေဖြင့် သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှကို ထိုတာဝန်ထဲတွင် ထည့်ရမည်ဖြစ်သည်။ သမ္မာတရားကို ထိရောက်စွာ လက်တွေ့လုပ်ဆောင်ရန် စည်းမျဉ်းများနှင့်အညီ သင် ပြုမူဆောင်ရွက်ရမည်။ သင်သည် သင်၏တာဝန်ကို ဝတ်ကျေတမ်းကျေ နည်းလမ်းဖြင့် လုပ်ဆောင်လျှင် စစ်မှန်သော အကျိုးမရှိပေ။ ဤအရာကို သမ္မာတရားကို လက်တွေ့လုပ်ဆောင်ခြင်းဟု ခေါ်ဆို၍ မရပေ။ ယင်းမှာ အလုပ်လုပ်ပေးခြင်းမျှသာ ဖြစ်သည်။ သင်သည် သိသာထင်ရှားစွာ အလုပ်လုပ်ပေးနေခြင်းသာဖြစ်သဖြင့် ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် ကွဲပြားခြားနားသည်။ အလုပ်လုပ်ပေးခြင်းဟူသည်မှာ သင်လုပ်ဆောင်ရန် မနှစ်သက်သည့်အရာ မှန်သမျှကို ပစ်ပယ်ထားရင်း သင့်ကို သဘောကျစေသည့်အရာများကို သင်၏သဘောအတိုင်း လုပ်ဆောင်နေခြင်းသက်သက်သာ ဖြစ်သည်။ သင်သည် အခက်အခဲများ မည်မျှကြုံတွေ့ပါစေ သမ္မာတရားစည်းမျဉ်းများကို မည်သည့်အခါမျှ မရှာဖွေပေ။ အပြင်ပန်းတွင် သင်၏တာဝန်ကို သင် ထမ်းဆောင်နေသည်ဟု ထင်ရနိုင်သော်လည်း ယင်းမှာ အလုပ်လုပ်ပေးခြင်းမျှသာ ဖြစ်သည်။ သမ္မာတရားစည်းမျဉ်းများနှင့်အညီ ပြုမူဆောင်ရွက်ခြင်းအားဖြင့် မိမိ၏တာဝန်ကို ထမ်းဆောင်ခြင်း မရှိသူ မည်သူမဆိုသည် အလုပ်လုပ်ပေးခြင်းမှလွဲ၍ မည်သည့်အရာမျှ ဖြစ်မြောက်ခြင်း မရှိ။ ဘုရားသခင်၏ မိသားစုထဲတွင် လူများစွာတို့သည် လူ့အယူအဆများနှင့် စိတ်ကူးများအပေါ် မှီခိုခြင်းအားဖြင့် မိမိတို့၏ တာဝန်ကို ထမ်းဆောင်ရန် ကြိုးပမ်းအားထုတ်ကြသည်။ ၎င်းတို့သည် နှစ်ပေါင်းများစွာ ပင်ပန်းတကြီး အလုပ်လုပ်ကိုင်ကြလင့်ကစား မည်သည့်အရာမျှ ပြစရာမရှိဘဲ မိမိတို့၏ တာဝန်ထမ်းဆောင်ရာတွင် သမ္မာတရားကို ၎င်းတို့ လက်တွေ့မလုပ်ဆောင်နိုင်ပေ၊ သို့မဟုတ် စည်းမျဉ်းများနှင့်အညီ ပြုမူဆောင်ရွက်နိုင်ခြင်း မရှိပေ။ ထို့ကြောင့် လူများသည် မကြာခဏဆိုသကဲ့သို့ မိမိတို့၏ကိုယ်ပိုင် ဆန္ဒအတိုင်း ပြုမူဆောင်ရွက်ပြီး မိမိတို့၏ တာဝန်များကို မိမိတို့၏ကိုယ်ပိုင် ဆန္ဒအတိုင်း ထမ်းဆောင်လျှင် ၎င်းတို့သည် မကောင်းမှုပြုနေခြင်း မဟုတ်လင့်ကစား ဤသည်ကို သမ္မာတရားကို လက်တွေ့လုပ်ဆောင်ခြင်းဖြစ်သည်ဟုလည်း မယူဆပေ။ အဆုံးတွင် ၎င်းတို့ အလုပ်လုပ်သည့်နှစ်များသည် ၎င်းတို့ကို သမ္မာတရားတစ်ခုမျှ နားလည်စေခြင်း မရှိဘဲ ၎င်းတို့သည် မိမိတို့ဝေမျှနိုင်သည့် အတွေ့အကြုံဆိုင်ရာ သက်သေခံချက်များ တစ်ခုမျှ မရှိပေ။ ဤသည်မှာ အဘယ်ကြောင့် ထိုသို့ဖြစ်ရသနည်း။ အကြောင်းမှာ ဤလူများကို မိမိတို့၏တာဝန်ကို ထမ်းဆောင်ဖို့အတွက် ဦးဆောင်လမ်းပြပေးသည့် ရည်ရွယ်ချက်များသည် မမှန်ကန်သောကြောင့် ဖြစ်သည်။ ၎င်းတို့က မိမိတို့၏ တာဝန်ကို ထမ်းဆောင်သည့် အကြောင်းရင်းမှာ ကောင်းချီးများ ရရှိဖို့အတွက် သေချာပေါက် ဖြစ်ကာ ၎င်းတို့က ဘုရားသခင်နှင့် အပေးအယူ လုပ်လိုကြသည်။ ၎င်းတို့သည် သမ္မာတရားကို ရရှိခြင်းအတွက်သက်သက်ဖြင့် မိမိတို့၏တာဝန်ကို ထမ်းဆောင်ခြင်း မဟုတ်ပေ။ ၎င်းတို့တွင် အခြားရွေးချယ်စရာ မရှိသောကြောင့် ၎င်းတို့၏ တာဝန်ကို ထမ်းဆောင်ကြခြင်း ဖြစ်သည်။ ဤအကြောင်းရင်းကြောင့် ၎င်းတို့သည် အစဉ်သဖြင့် မရှင်းမလင်းဖြစ်ပြီး ဝတ်ကျေတမ်းကျေဖြစ်သောပုံစံဖြင့် ဖြစ်သလို လုပ်နေကြခြင်း ဖြစ်သည်။ ၎င်းတို့သည် သမ္မာတရားကို မရှာဖွေသဖြင့် အားလုံးမှာ အလုပ်လုပ်ပေးနေခြင်းသာ ဖြစ်သည်။ တာဝန်များမည်မျှကို ၎င်းတို့ထမ်း‌ဆောင်ပါစေ ၎င်းတို့၏ လုပ်ရပ်များက စစ်မှန်သော အကျိုးမရှိပေ။ မိမိတို့၏ စိတ်နှလုံးများထဲတွင် ဘုရားသခင်ကို ကြောက်စိတ်ရှိသူများအတွက်မူ ကွဲပြားခြားနားသည်။ ၎င်းတို့သည် ဘုရားသခင်၏ ရည်ရွယ်ချက်များနှင့်အညီ မည်သို့ ပြုမူလုပ်ဆောင်ရမည်ကိုလည်းကောင်း၊ ဘုရားမိသားစုနှင့် သူရွေးချယ်ထားသောလူများ၏ အကျိုးအတွက် မည်သို့ပြုမူလုပ်ဆောင်ရမည်ကိုလည်းကောင်း စဉ်ဆက်မပြတ် ချင့်ချိန်စဉ်းစားနေကြသည်။ ၎င်းတို့သည် စည်းမျဉ်းများနှင့် ရလဒ်များအကြောင်း အစဉ်သဖြင့် နက်နက်ရှိုင်းရှိုင်း တွေးတောနေကြသည်။ ၎င်းတို့သည် သမ္မာတရားကို လက်တွေ့လုပ်ဆောင်ရန်နှင့် ဘုရားသခင်အား ကျိုးနွံနာခံခြင်းကို ပြသရန် အစဉ်သဖြင့် ကြိုးပမ်းအားထုတ်နေကြသည်။ ဤသည်မှာ စိတ်နှလုံး၏ မှန်ကန်သော သဘောထားဖြစ်သည်။ ဤလူများသည် သမ္မာတရားကို ရှာဖွေပြီး အပြုသဘောဆောင်သောအရာများကို ချစ်သောလူများဖြစ်သည်။ ဤလူစားမျိုးသည် မိမိတို့၏တာဝန်များကို ထမ်းဆောင်သည့်အခါတွင် ဘုရားသခင်၏ လက်ခံခြင်းခံရပြီး သူ၏ အသိအမှတ်ပြုခြင်းကို လက်ခံရရှိသည်။ သမ္မာတရားကို မချစ်သောသူများသည် အပြင်ပန်းတွင် မိမိတို့၏တာဝန်ကို ထမ်းဆောင်နေသည့်ပုံပေါက်သော်ငြားလည်း သမ္မာတရားကို စိုးစဉ်းမျှ မရှာဖွေကြချေ။ ၎င်းတို့သည် မိမိတို့၏ကိုယ်ပိုင် ဆန္ဒနှင့်အညီ ပြုမူဆောင်ရွက်ကြပြီး ဆိုးကျိုးတစ်ခုခု မရှိသည့်အရာများနှင့် မိမိတို့အတွက် အကျိုးဖြစ်စေသည့်အရာများကိုသာ လုပ်ဆောင်သည်။ ၎င်းတို့သည် အနည်းဆုံးသော အားထုတ်မှုသာ ပြုပြီး မည်သည့်အခက်အခဲကိုမဆို ရှောင်ကြဉ်သည့်တိုင် ဘုရားရွေးချယ်ထားသော လူများ၏ အသိအမှတ်ပြုခြင်းနှင့် ဂုဏ်သတင်းကောင်းတို့ကို လိုချင်ကြသေးသည်။ ဤသည်မှာ ၎င်းတို့၏ စိတ်နှလုံးက အာရုံစိုက်သည့်အရာ ဖြစ်လျှင် ၎င်းတို့၏တာဝန်များကို လက်သင့်ခံနိုင်ဖွယ်ဖြစ်သော စံနှုန်းတစ်ခုအထိ ၎င်းတို့ ထမ်းဆောင်နိုင်မည်လော။ သေချာပေါက် မထမ်းဆောင်နိုင်ပေ။ သင်တို့သည် အပြင်ပန်းတွင် မိမိတို့၏တာဝန်ကို ထမ်းဆောင်နေသည့် ပုံပေါက်သော်လည်း စင်စစ်အားဖြင့် သင်တို့၏ စိတ်နှလုံးများသည် ဘုရားသခင်၏ ရှေ့မှောက်တွင် အသက်ရှင်သန်နေခြင်း မဟုတ်ပေ။ သင်တို့၏ အာရုံစိုက်မှုအားလုံးက ကိုယ်ကျိုးကြည့်သော အကြံအစည်များနှင့် အပိုင်ကြံခြင်းများအပေါ် စိတ်အလွန်ထက်သန်နေသောကြောင့် သင်တို့သည် ယုံကြည်မှု ထားရှိလာသည်မှာ နှစ်ပေါင်းများစွာ ရှိပြီဖြစ်လင့်ကစား မည်သည့်တိုးတက်မှုမျှ လုံးဝ ရှိမည် မဟုတ်ပေ။ သင်တို့သည် မကြာခဏ အတူတကွ စုဝေးကာ ဘုရားနှုတ်ကပတ်တော်များကို အတူတကွ စားသောက်၍ ဒေသနာများနားထောင်ပြီး မိတ်သဟာယပြုလင့်ကစား ဘုရားနှုတ်ကပတ်တော် စာအုပ်ကို ပိတ်လိုက်ပြီး သင်၏ အစည်းအဝေးနေရာမှ ထွက်ခွာလာသည်နှင့် ယင်းတို့ထဲမှ မည်သည့်အရာမျှ သင်တို့၏စိတ်နှလုံးထဲတွင် ဆက်လက်ကျန်ရှိမည် မဟုတ်ချေ။ ဘုရားနှုတ်ကပတ်တော် တစ်လုံးမျှ၊ သမ္မာတရား စကားတစ်လုံးမျှ သင်၏စိတ်နှလုံးထဲတွင် မတည်ရှိပေ။ တစ်ခါတစ်ရံတွင် သင်သည် သူ၏နှုတ်ကပတ်တော်များကို မှတ်စုစာအုပ်ထဲတွင် ချရေးသော်လည်း သင်၏ စိတ်နှလုံးထဲတွင်မူ မသိမ်းထားဘဲ မျက်စိတစ်မှိတ်အတွင်း အားလုံးကို သင်မေ့လျော့သွား၏။ ထို့အပြင် သင်တို့သည် နေ့စဉ်အသက်တာတွင် ဘုရားနှုတ်ကပတ်တော်၏ သမ္မာတရားကို မည်သည့်အခါမျှ အာရုံပြုဆင်ခြင်ခြင်း မရှိပေ။ သင်၏တာဝန်ကို ထမ်းဆောင်ရာတွင် သမ္မာတရားစည်းမျဉ်းများကို သင် မည်သည့်အခါမျှ မရှာဖွေပေ။ မည်သည့်အခက်အခဲများကို သင်တွေ့ကြုံရပါစေ ဝတ်ကျေတမ်းကျေဖြစ်သော သဘောထားကို သင်ကျင့်သုံးသည်။ ပြုပြင်ခြင်းအလယ်တွင်ပင် သင်သည် ဘုရားသခင်ကို ဆုတောင်းခြင်း၊ သို့မဟုတ် သမ္မာတရား ရှာဖွေခြင်းကို မည်သည့်အခါမျှ မပြုပေ။ ဤအရာတွင် သင်တို့သည် ဘာသာတရားမရှိသူများနှင့် ကွာခြားခြင်း မရှိသည့်ပုံပေါက်သည်။ သင်တို့သည် ဘုရားသခင်ကို နှစ်အနည်းငယ် ယုံကြည်ပြီးဖြစ်သော်လည်း အသက်ဝင်ရောက်ခြင်းရော၊ သမ္မာတရား စစ်မှန်မှုပါ လုံးဝ မရှိပေ။ ထိုသို့ အလုပ်လုပ်ပေးခြင်းဖြင့် ကောင်းကင်နိုင်ငံတော်၏ ကောင်းချီးများကို လဲလှယ်ရန် ဖြစ်သည်။ ဤအရာနှင့်ပတ်သက်၍ သံသယဖြစ်ဖွယ် မရှိပေ။ ဤပုံစံဖြင့် ဘုရားသခင်ကို ယုံကြည်ခြင်းအားဖြင့် သင်တို့အတွက် သမ္မာတရား၏ စစ်မှန်မှုထဲသို့ ဝင်ရောက်ဖို့ ခက်ခဲသည်။ အသက်နှင့် သမ္မာတရား ရရှိဖို့ ခက်ခဲ၏။ သင်တို့ကြားတွင် အစွမ်းအစကောင်းကို ပိုင်ဆိုင်သူများ ရှိကြသော်လည်း ၎င်းတို့၏ ယုံကြည်မှုက ဆယ်စုနှစ်ကျော် ကြာမြင့်ပြီဖြစ်လင့်ကစား စကားလုံးများနှင့် အယူဝါဒ အနည်းငယ်သာ တတွတ်တွတ်ပြောနိုင်ပြီး အပေါ်ယံစကားများနှင့် အယူဝါဒများဖြင့်သာ ရပ်တန့်နေကြသည်။ ၎င်းတို့သည် အယူဝါဒ အနည်းငယ် နားလည်ရုံဖြင့် စိတ်ကျေနပ်နေကြပြီး စည်းမျဉ်းစည်းကမ်းများကို လိုက်နာခြင်းမျှဖြင့် လုံလောက်သည်ဟု ထင်နေကြသည်။ ၎င်းတို့အတွက် ပို၍ နက်နက်နဲနဲ စူးစမ်းလေ့လာရန် ခက်ခဲလိမ့်မည်။ သို့ဖြစ်၍ လူများ၏ စိတ်နှလုံးများသည် သမ္မာတရားကို နားလည်ရန် မကြိုးစားရသေးပေ။ ထို့ကြောင့် သမ္မာတရား၏ စစ်မှန်မှုထဲသို့ ၎င်းတို့ ဝင်ရောက်နိုင်သည့် အတိုင်းအတာသည် အလွန်နည်းပါးသည်။ ၎င်းတို့လုပ်ဆောင်သမျှသည် စည်းမျဉ်းစည်းကမ်းအချို့ကို လိုက်နာခြင်းသာ ဖြစ်သည်။ သင်တို့၏ တာဝန်ကို ထမ်းဆောင်ရာတွင် သမ္မာတရားကို မည်သို့လက်တွေ့လုပ်ဆောင်သင့်သည်ကို သင်တို့ အမေးခံရလျှင် သင်တို့က “ပို၍ ဆုတောင်းပါ။ ဆင်းရဲဒုက္ခကို လိုလိုလားလား လက်ခံလော့။ သင်၏ တာဝန် ထမ်းဆောင်စဉ်တွင် မပျင်းရိနှင့်၊ သို့မဟုတ် ဝတ်ကျေတမ်းကျေ မဖြစ်နှင့်။ စည်းမျဉ်းများအတိုင်း ပြုမူပြီး ဘုရားသခင်၏ မိသားစု တောင်းဆိုသည့်မည်သည့်အရာကိုမဆို ကျိုးနွံနာခံလော့” ဟု ပြောကောင်းပြောမည်ဖြစ်သည်။ သင်တို့၏တာဝန်ကို ထမ်းဆောင်ခြင်းနှင့်သက်ဆိုင်သော အပေါ်ယံ၊ အယူအဆဆိုင်ရာ ရှုထောင့်များကို သင်တို့ ဆွေးနွေးနိုင်စွမ်းရှိသော်လည်း သမ္မာတရား၏ စည်းမျဉ်းများနှင့် ပတ်သက်သော သီးခြားကိစ္စများအပေါ် သင်တို့ နားလည်မှု နည်းပါးလှသည်။ ဤအရာက လူအများစုသည် သမ္မာတရား၏ တိုက်ရိုက်အဓိပ္ပာယ်ကိုသာ နားလည်သော်လည်း သမ္မာတရား၏ စစ်မှန်မှုကို နားမလည်ကြောင်း ပြသ၏။ ထိုသို့ဖြင့် ၎င်းတို့သည် သမ္မာတရားကို လုံးဝ နားမလည်ကြချေ။ သမ္မာတရားကို နားမလည်သည့်လူများသည် သမ္မာတရားနှင့် ပတ်သက်သော စကားအချို့နှင့် အယူဝါဒအချို့ကို ပြောပြကောင်း ပြောပြနိုင်သော်လည်း ၎င်းတို့သည် သမ္မာတရားကို ရရှိပြီးဖြစ်သည်ဟု ငါတို့ သဘောထားသင့်သလော။ (သဘောမထားသင့်သည်မှာ အမှန်ဖြစ်၏။) သို့ဆိုလျှင် သင်တို့သည် နောင်တွင် မည်သည့်အရာကို အာရုံစိုက်ရမည်နည်း။ သင်တို့သည် ဆုတောင်းရင်း၊ စုဝေးရင်း၊ ဘုရားနှုတ်ကပတ်တော်များကို စားသောက်ရင်း၊ ဒေသနာများ နားထောင်ပြီး ဘုရားသခင်ကို ချီးမွမ်းသော ဓမ္မသီချင်းများ သီဆိုရင်း ပုံမှန်ဝိညာဉ်ရေးအသက်တာကို အသက်ရှင်နေထိုင်သင့်သည်။ ဤကျင့်ကြံမှုများကို အပြင်ပန်း လိုက်နာစောင့်ထိန်းခြင်းအပြင် သင်၏ တာဝန်ကို ဘေးဖယ်ထား၍ မဖြစ်ဘဲ တာဝန်ကို ကောင်းစွာ ထမ်းဆောင်သင့်သည်။ သင်တို့နားလည်ဖို့ အရေးကြီးဆုံးသော အရာတစ်ခုလည်း ရှိသည်။ သမ္မာတရားကို သင်လိုက်စားလိုလျှင်၊ သမ္မာတရားကို သင်နားလည်ပြီး ရရှိလိုလျှင် ဘုရားသခင်၏ ရှေ့မှောက်တွင် ငြိမ်သက်စွာ အသက်ရှင်ဖို့ နည်းလမ်း၊ သမ္မာတရားနှင့် ဘုရားနှုတ်ကပတ်တော်များကို ချင့်ချိန်တွေးဆဖို့နည်းလမ်းတို့ကို သင်ယူရမည်ဖြစ်သည်။ သမ္မာတရားကို ချင့်ချိန်တွေးဆစဉ်တွင် ထည့်တွက်စဉ်းစားရန် လုပ်ရိုးလုပ်စဉ်များ ရှိသလော။ စည်းမျဉ်းစည်းကမ်းတစ်ခုတလေ ရှိသလော။ အချိန်အကန့်အသတ် တစ်ခုတလေ ရှိသလော။ အချို့သော နေရာများတွင် လုပ်ဆောင်ရန် လိုအပ်သလော။ မလိုအပ်ပါ။ ဘုရားနှုတ်ကပတ်တော်များနှင့်ပတ်သက်၍ အချိန်မရွေး၊ သို့မဟုတ် နေရာမရွေး ချင့်ချိန်တွေးဆနိုင်သည်။ နေ့ရက်တစ်ခုကို မဖြုန်းတီးမိစေရန်အတွက် ပုံမှန်အားဖြင့် နားနေချိန်၊ သို့မဟုတ် စိတ်ကူးယဉ်သည့်အချိန်တို့အတွက် သင် သုံးလေ့ရှိသော အချိန်ကို ဘေးဖယ်ထားပြီး ဘုရားနှုတ်ကပတ်တော်နှင့် သမ္မာတရားအပေါ် ချင့်ချိန်တွေးဆရာတွင် ထိုအချိန်ကို အသုံးပြုလော့။ လူများသည် အချိန်ကို မည်သို့ ဖြုန်းတီးကြသနည်း။ ၎င်းတို့၏ နေ့ရက်များကို အလဟဿ စကားစမြည်ပြောခြင်း၊ ၎င်းတို့ စိတ်ဝင်စားသည့် အရာများလုပ်ဆောင်ခြင်း၊ သို့မဟုတ် သမ္မာတရားနှင့် မည်သို့မျှ မသက်ဆိုင်သည့် ပေါ့ပျက်သော အရာများတွင် ပါဝင်ပတ်သက်ခြင်းတို့ဖြင့် ၎င်းတို့နေ့ရက်များကို ကုန်ဆုံးကြသည်။ ပြီးလျှင် ၎င်းတို့၌ အခြားမည်သည့်အရာမျှ လုပ်ဆောင်စရာ မရှိသည့်အခါတွင် အကျိုးမရှိသည့်အရာများနှင့် ဖြစ်ပျက်ပြီးသော အရာများအကြောင်းကို ၎င်းတို့ တွေးကြသည်။ အနာဂတ်တွင် မည်သည့်အရာများ ဖြစ်ပျက်နိုင်မည်ကိုလည်းကောင်း၊ အနာဂတ်နိုင်ငံတော်သည် မည်သည့်နေရာတွင် ရှိမည်ကိုလည်းကောင်း၊ ငရဲသည် မည်သည့်နေရာတွင် ရှိသည်ကိုလည်းကောင်း စသည်ဖြင့် ၎င်းတို့ စိတ်ကူးကြသည်။ ဤအရာများသည် ပေါ့ပျက်သော အရာများ ဖြစ်သည်မဟုတ်လော။ သင်သည် အပြုသဘောဆောင်သည့် အရာများအပေါ် ဤအချိန်ကို အသုံးချပါက၊ ဘုရားနှုတ်ကပတ်တော်များကို ချင့်ချိန်တွေးဆခြင်းနှင့် သမ္မာတရားကို မိတ်သဟာယပြုခြင်းတို့အတွက် အချိန်ကို ပိုအသုံးချရင်း ဘုရားသခင် ရှေ့မှောက်တွင် သင် ငြိမ်သက်ပါက၊ သင်၏လုပ်ရပ်တစ်ခုချင်းစီကို ဆင်ခြင်သုံးသပ်ပါက၊ ယင်းတို့ကို ဘုရားသခင် စိစစ်ရန်အတွက် သူ့ရှေ့မှောက်တွင် တင်ပြပါက၊ ထို့နောက်တွင် သင့်ထံတွင် မည်သည့်ပြဿနာက မပြေလည်သေးဘဲ ကျန်ရှိနေသေးသည်ကိုလည်းကောင်း၊ သင်၏တာဝန်ကို ထမ်းဆောင်ခြင်းတွင် မည်သည့်အခက်အခဲများကို ကိုင်တွယ်ရန် ကျန်ရှိနေသေးသည်ကိုလည်းကောင်း၊ သင် မကြာခဏ ထုတ်ဖော်ပြလေ့ရှိသည့် သင်၏ ဖောက်ပြန်ပျက်စီးသော စိတ်သဘောထားများ၊ အထူးသဖြင့် ဘုရားသခင်ကို အပုန်ကန်ဆုံးနှင့် အန္တရာယ်အကြီးဆုံးဖြစ်သည့် စိတ်သဘောထားတို့ကို ဘုရားနှုတ်ကပတ်တော်၌ သမ္မာတရားရှာဖွေခြင်းအားဖြင့် ဖြေရှင်းပြီးခြင်း ရှိမရှိကိုလည်းကောင်း ဆင်ခြင်သုံးသပ်ပါက၊ ဤပြဿနာများအားလုံးကို အချိန်ကာလတစ်ခုအတွင်းတွင် ဖြေရှင်းနိုင်ပါက သင်သည် သမ္မာတရား စစ်မှန်မှုထဲသို့ ဖြည်းဖြည်းချင်း ဝင်ရောက်လိမ့်မည် ဖြစ်သည်။

ဘုရားနှုတ်ကပတ်တော်ကို အာရုံပြုဆင်ခြင်ခြင်းကို မည်သို့ လက်တွေ့လုပ်ဆောင်သင့်သနည်း။ ပထမဦးစွာ သင် အများအားဖြင့် သုံးတတ်သည့် ဝိညာဉ်ရေးရာ ဝေါဟာရများနှင့် စကားအသုံးအနှုန်းများအကြောင်းကို မကြာမကြာ တွေးတောပြီး မိတ်သဟာယပြုလော့။ သင့်ကိုယ်သင် မေးလော့။ “ဤအရာများသည် တိုက်ရိုက်အားဖြင့်လည်းကောင်း၊ သဘောတရားအရလည်းကောင်း မည်သည့်အရာကို ဆိုလိုကြောင်းကို ကျွန်ုပ် သိကောင်းသိနိုင်သော်လည်း ဤအရာများ၏ လက်တွေ့ကျမှုများမှာ အဘယ်နည်း။ ဤလက်တွေ့ကျမှုများတွင် မည်သည့်အရာများ ပါဝင်သနည်း။ ထိုဝိညာဉ်ရေးရာ စကားအသုံးအနှုန်းများတွင် ပါဝင်သည့် လက်တွေ့ကျမှုများကို ကျွန်ုပ် မည်သို့ ပိုင်ဆိုင်နိုင်မည်နည်း။ ယင်းတို့ကို ကျွန်ုပ် မည်သည့်နေရာမှ စတင်၍ လက်တွေ့လုပ်ဆောင်ပြီး ယင်းတို့ထဲသို့ ဝင်ရောက်သင့်သနည်း” ဤသည်မှာ သင်တို့ အာရုံပြုဆင်ခြင်သင့်သည့်ပုံစံဖြစ်သည်။ ဤနေရာသည် ဘုရားနှုတ်ကပတ်တော်များကို အာရုံပြုဆင်ခြင်မှု စတင်သည့် နေရာဖြစ်သည်။ အကြင်သူသည် ဘုရားသခင်ကို ယုံကြည်သော်လည်း ဘုရားနှုတ်ကပတ်တော်များကို အာရုံပြုဆင်ခြင်ရန်နည်းလမ်းကို မသင်ယူရသေးလျှင် သမ္မာတရားကို နားလည်ဖို့နှင့် လက်တွေ့လုပ်ဆောင်ဖို့ ခက်ခဲ၏။ လူတစ်ဦးသည် သမ္မာတရားကို နားလည်နိုင်စွမ်းမရှိလျှင် ထိုသူသည် သမ္မာတရားစစ်မှန်မှုထဲသို့ ဝင်ရောက်နိုင်သလော။ (မဝင်ရောက်နိုင်ပါ။) သမ္မာတရား စစ်မှန်မှုထဲသို့ ဝင်ရောက်ခြင်း မရှိဘဲ အကြင်သူသည် သမ္မာတရားကို ရရှိနိုင်သလော။ (မရရှိနိုင်ပါ။) သမ္မာတရား မရရှိဘဲ အကြင်သူသည် ဘုရားသခင်၏ ရည်ရွယ်ချက်များကို ဖြည့်ဆည်းနိုင်သလော။ (မဖြည့်ဆည်းနိုင်ပါ။) ၎င်းတို့ မဖြည့်ဆည်းနိုင်ပေ။ ယင်းမှာ သေချာ၏။ အကြောင်းမှာ လူများသည် သမ္မာတရားကို နားမလည်ဘဲ မိမိတို့၏ ဖောက်ပြန်ပျက်စီးသော စိတ်သဘောထားအားဖြင့်သာ အသက်ရှင်နေထိုင်ပြီး ဘုရားသခင်ကို ခုခံသောကြောင့် ဖြစ်သည်။ ထိုသို့သော လူများသည် ဘုရားအလိုတော်ကို မည်သို့မည်ပုံ ဖြည့်ဆည်းနိုင်သနည်း။ လုံးဝ ဖြည့်ဆည်း၍ မရနိုင်ချေ။ သို့ဆိုလျှင် အကြင်သူသည် ဘုရားနှုတ်ကပတ်တော်များကို မည်သို့အာရုံပြုဆင်ခြင်ရမည်နည်း။ ဥပမာအနေဖြင့် “ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်း” ဟူသည့် ကြားနေကျစကားရပ်ကို ဆင်ခြင်တွေးတောသည့်အခါတွင် အောက်ပါအချက်တို့သည် သင် ချင့်ချိန်တွေးဆသင့်သည့်အရာဖြစ်သည်။ ဘုရားသခင်ကို ကြောက်ရွံ့ခြင်းသည် အဘယ်နည်း။ အမှားတစ်စုံတစ်ခု ပြောခြင်းသည် ဘုရားသခင်ကို မကြောက်ရွံ့ခြင်း သဘောသက်ရောက်သလော။ ထိုသို့သော နည်းလမ်းဖြင့် စကားပြောခြင်းသည် မကောင်းမှုဖြစ်သလော။ ဘုရားသခင်က ယင်းကို အပြစ်တစ်ခုအဖြစ် မှတ်ယူသလော။ မည်သည့်လုပ်ရပ်များသည် မကောင်းမှု ဖြစ်သနည်း။ ကျွန်ုပ်၏ အတွေးများ၊ ရည်ရွယ်ချက်များ၊ အကြံဉာဏ်များနှင့် ထင်မြင်ယူဆချက်များ၊ ကျွန်ုပ်၏ စကားများနှင့်လုပ်ရပ်များ၏ ကြံရွယ်ချက်များနှင့် ဇာစ်မြစ်များ၊ ပြီးလျှင် ကျွန်ုပ်ထဲတွင် ထုတ်ဖော်ပြသည့် စိတ်သဘောထားအမျိုးမျိုးတို့အားလုံးသည် သမ္မာတရားနှင့် ကိုက်ညီသလော။ ဤအရာများထဲမှ မည်သည့်အရာကို ဘုရားသခင် အသိအမှတ်ပြုသနည်း။ မည်သည့်အရာကို သူ မုန်းတီးသနည်း။ မည်သည့်အရာကို သူ ပြစ်တင်ရှုတ်ချသနည်း။ မည်သည့်အရေးကိစ္စများတွင် လူများသည် အမှားကြီးများ လုပ်လေ့ရှိသနည်း။ ဤအရာများအားလုံးကို ချင့်ချိန်တွေးဆထိုက်သည်။ သင်တို့အနေဖြင့် သမ္မာတရားကို ချင့်ချိန်တွေးဆနေကျ ဖြစ်သလော။ (ကျွန်ုပ်တို့သည် သမ္မာတရားကို ချင့်ချိန်တွေးဆခြင်းတွင် အချိန်များစွာ မသုံးကြပါ။ များသောအားဖြင့် ကျွန်ုပ်တို့ ဦးနှောက်များသည် အလိုအလျောက်စနစ်ဖြင့် လှုပ်ရှားနေခြင်း ဖြစ်သည်။) နှစ်များတစ်လျှောက် သင်တို့ အချိန်မည်မျှ ဖြုန်းတီးပစ်ပြီးဖြစ်သည်ကို တွေးကြည့်လော့။ သမ္မာတရားနှင့်သက်ဆိုင်သော၊ ဘုရားသခင်ကို ယုံကြည်ခြင်းနှင့်သက်ဆိုင်သော၊ အသက်ဝင်ရောက်ခြင်းနှင့်သက်ဆိုင်သော၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းတို့နှင့်သက်ဆိုင်သော ကိစ္စများအကြောင်းကို သင်တို့ မည်မျှ မကြာခဏ တွေးတောပြီးဖြစ်သနည်း။ သင်တို့သည် ဤကိစ္စများအပေါ် လေးနက်စွာ တွေးတောပြီးဖြစ်သလော။ သင်တို့သည် သမ္မာတရားကို နားလည်ပြီး စည်းမျဉ်းများနှင့်အညီ သမ္မာတရားကို လက်တွေ့လုပ်ဆောင်သည်အထိ ဘုရားနှုတ်ကပတ်တော်များကို အာရုံပြုဆင်ခြင်ပြီးဖြစ်သည့်အခါတွင် ထိုအချိန်သည် သင့်အနေဖြင့် အသီးအပွင့်ကို စတင်၍ မြင်လာမည့်အချိန်၊ အသက်ဝင်ရောက်မှု ရှိမည့်အချိန် ဖြစ်သည်။ ယခုအခါတွင် သင်တို့သည် ဘုရားနှုတ်ကပတ်တော်များကို မည်သို့ အာရုံပြုဆင်ခြင်ရမည်ကို မသိသေးသကဲ့သို့ သမ္မာတရားကို နားလည်ခြင်းလည်း မရှိသေးပေ။ သင်သည် အသက်ထဲသို့ မဝင်ရောက်ရသေးပေ။ ဤအရာကို ကြိုးစားအားထုတ်ရမည်ဖြစ်ပြီး သင်၏အချိန်ကို ဖြုန်းတီး၍မဖြစ်ပေ။ လူတစ်ဦးသည် အသက်မည်မျှကြီးပါစေ နည်းပညာကို မည်သို့သင်ယူရမည်၊ ငွေရှာပြီး မိမိ၏မိသားစုကို မည်သို့ထောက်ပံ့ရမည်၊ ကောင်းမွန်သော ဘဝကို မည်သို့နေထိုင်ရမည်၊ အခြားသူများကို မည်သို့ဆက်ဆံရမည်၊ မိမိ၏အနာဂတ်သည် အဘယ်ပုံစံရှိမည် စသည်တို့ကို စတင်၍ တွေးတောလာသည့်အခါတွင် ဤအရာက ဤလူ၏စိတ်သည် ရင့်ကျက်လာပြီးဖြစ်ကာ အမှီအခိုကင်းသော ဘဝတစ်ခုကို စတင်၍ နေထိုင်အသက်ရှင်နေကြောင်းကို ဆိုလိုသကဲ့သို့ပင် ဖြစ်လေသည်။ ထိုအရာများအကြောင်း မတွေးတောဘဲ ထိုသို့သောအရာများအကြောင်းကို မည်သည့်အခါမျှ မတွေးတောဖူးသည့်သူတစ်ဦးသည် အတွေးအခေါ် မရှိသောသူ၊ သို့မဟုတ် အမှီအခိုကင်းသည့် ထင်မြင်ယူဆချက်များ မရှိသောသူတစ်ဦး ဖြစ်သည်။ ထိုသူသည် ဘဝနှင့်ပတ်သက်သည့် ဤအရာများကို နားမလည်နိုင်သောကြောင့် သူ၏မိဘများကို အရာရာတွင် မှီခိုအားထားရသည်။ သုံးစွဲရန် ငွေကြေး၊ စားသောက်ရန် အစားအစာနှင့် ဝတ်စားဆင်ယင်ရန် အဝတ်တို့အတွက် မိဘများကို သူမှီခိုအားထားရသည်။ သူ၏မိဘများသာ သူ့ကို ပြုစုစောင့်ရှောက်ခြင်း မရှိပါက သူသည် ခိုကိုးရာမဲ့ဖြစ်ကာ ဆာလောင်ပြီး ချမ်းအေးနေပေလိမ့်မည်။ ထိုသို့သောလူတစ်ဦးသည် အမှီအခိုကင်းစွာ အသက်ရှင်နိုင်သလော။ ဤသည်မှာ ရင့်ကျက်သောသူတစ်ဦး ဖြစ်သလော။ (မဟုတ်သည်မှာ မှန်ပါသည်။) သင်တို့သည် ယခုအချိန်တွင် မည်သည့်အဆင့်တွင် ရှိနေသနည်း။ သင်၏ ယုံကြည်ခြင်းတွင် အရွယ်ရောက်သည့် အဆင့်သို့ ရောက်ပြီးဖြစ်သလော။ သင်တို့ကို မည်သူတစ်ဦးတစ်ယောက်မျှကသာ ရေမလောင်းခဲ့လျှင်၊ အထက်ကသာ သင်တို့ကို တရားမဟောခဲ့လျှင်၊ မည်သူတစ်ဦးတစ်ယောက်မျှကသာ သင်တို့ကို ဦးမဆောင်ဘဲ ထိုအစား ဘုရားနှုတ်ကပတ်တော်များကို သင်တို့ဘာသာ စားသောက်ခွင့်ပေးပြီး ဓမ္မသီချင်းများကို သင်တို့ဘာသာ နားထောင်ခွင့်ပေးခဲ့လျှင် ယခုအခါတွင် သင်တို့သည် အသက်ဝင်ရောက်မှု ရှိနိုင်မည်လော။ သင်တို့သည် သမ္မာတရားကို လက်တွေ့လုပ်ဆောင်နိုင်မည်လော။ သင်၏တာဝန်ကို ကောင်းစွာ ထမ်းဆောင်နိုင်မည်လော။ စည်းမျဉ်းနှင့်အညီ ပြုမူဆောင်ရွက်နိုင်မည်လော။ (မဆောင်ရွက်နိုင်ပါ။) ဤနေရာတွင် ပြဿနာတည်ရှိ၏။ ဤအရာက သင်တို့သည် ဝိညာဉ်ရင့်ကျက်မှုတွင် နုနယ်လွန်းသေးသည်ဟု ဆိုလိုပေသည်။ သင်တို့၏ တာဝန်ကိုပင် သင်တို့ ကောင်းစွာ ထမ်းဆောင်နိုင်ခြင်း မရှိသကဲ့သို့ အရွယ်မရောက်ကြသေးပေ။ လက်ရှိအခြေအနေများတွင် တစ်စုံတစ်ဦးက သင်တို့ကို ဦးဆောင်လမ်းပြပြီး ထိန်းကျောင်းပေးလျှင် သင်တို့သည် ဘုရားသခင်ကို ယုံကြည်ပြီး သင်တို့၏ တာဝန်ကို ထမ်းဆောင်နိုင်ကြသည်။ သင်တို့သည် ယုံကြည်သူတစ်ဦး၏ ပုံသဏ္ဌာန်မျိုး ရှိသည်။ သို့ရာတွင် နောင်တွင် သင်တို့ကို လမ်းပြပေးမည့်သူ မည်သူမျှမရှိလျှင်၊ သင်တို့ ခိုင်မာစွာ ရပ်တည်နိုင်ပြီး သင်တို့၏တာဝန်ကို ကောင်းစွာ ဖြည့်ဆည်းနိုင်ခြင်း ရှိမရှိနှင့် သမ္မာတရားစစ်မှန်မှု မည်မျှကို သင်တို့ ရရှိပြီးဖြစ်ကြောင်း ပေါ်လွင်လာမည် မဟုတ်လော။ အချိန်တန်သည်ထိ သင်သည် သမ္မာတရား စစ်မှန်မှု တစ်ခုမျှ မရှိကြောင်းကို သဘောမပေါက်လျှင် ယင်းမှာ သောကများဖွယ်ရာဖြစ်သည် မဟုတ်လော။ ယင်းသည် အလွန် အန္တရာယ်ရှိသည့်အရာဖြစ်သည်။ စမ်းသပ်မှုများကို သင်ရင်ဆိုင်သည့်အခါတွင် သင်၏သက်သေခံချက်တွင် မည်သို့ ခိုင်မာစွာ ရပ်တည်ရမည်ကို သင်သိမည်မဟုတ်ဘဲ ဘုရားသခင်၏ ရည်ရွယ်ချက်များအား မည်သို့ဖြည့်ဆည်းရမည်ကိုလည်း သင်သိမည် မဟုတ်ချေ။ သင်၏ စိတ်နှလုံးထဲတွင် လမ်းကြောင်း၊ ဦးတည်ချက် ရှိမည်မဟုတ်သကဲ့သို့ မည်သည့်သမ္မာတရားမျှ သင့်ထဲတွင် အမြစ်တွယ်မည် မဟုတ်ချေ။ သို့ဆိုလျှင် သင်သည် မည်သို့ ခိုင်မာစွာ ရပ်တည်နိုင်မည်နည်း။ သမ္မာတရား၏ စစ်မှန်မှုကို သင်မပိုင်ဆိုင်လျှင် စုံစမ်းသွေးဆောင်ခြင်းများကို ကြုံရသည့်အခါတွင် သင်သည် မှောက်မှားနိုင်ခြေရှိလိမ့်မည်။ မကောင်းမှုလုပ်ပြီး အသင်းတော်အလုပ်ကို ကဖျက်ကယက်လုပ်ဖို့ ကြိုးစားသည့် အယောင်ဆောင်ခေါင်းဆောင်များနှင့် အန္တိခရစ်တို့ကို သင်ကြုံတွေ့ရသည့်အခါတွင် သူတို့၏ အရှိအတိုင်းကို သင်သတိပြုမိနိုင်စွမ်း ရှိလိမ့်မည် မဟုတ်သကဲ့သို့ သူတို့၏ လက်ထဲမှ သင်ထွက်ပြေးလွတ်မြောက်နိုင်မည် မဟုတ်ချေ။ ထိုသို့သော အယောင်ဆောင်ခေါင်းဆောင်များနှင့် အန္တိခရစ်များနောက်သို့ သင်လိုက်နိုင်သေးလျှင် သင်ပြဿနာတက်လိမ့်မည်။ ဤမေးခွန်းနှစ်ခုသည် သင့်ကို ထုတ်ဖော်ပြီးဖြစ်လိမ့်မည်။ သင်သည် ဖယ်ရှားရှင်းလင်းခံရမည့် အန္တရာယ်ရှိလိမ့်မည် ဖြစ်သည်။ ထို့ကြောင့် ဘုရားသခင်ကို ယုံကြည်ရာတွင် သင့်အတွက် ဘုရားနှုတ်ကပတ်တော်ကို မကြာမကြာ အာရုံပြုဆင်ခြင်ပြီး သမ္မာတရားကို ချင့်ချိန်တွေးဆရန် လိုအပ်ပေသည်။ ဤနည်းအားဖြင့်သာ သင်သည် သမ္မာတရား စစ်မှန်မှုထဲသို့ ဝင်ရောက်နိုင်ပြီး သမ္မာတရားကို ရရှိနိုင်ပေသည်။

မျက်မှောက်ခေတ် ဤလူ့အဖွဲ့အစည်း၌ နေထိုင်သော လူအများအတွက် စုံစမ်းသွေးဆောင်မှု များစွာ ရှိနေသလော။ ဆိုးယုတ်သော ရေပန်းစားမှုမျိုးစုံ၊ ဆွေးနွေးဖော်ပြချက်မျိုးစုံ၊ အတွေးအခေါ်များနှင့် အမြင်ရှုထောင့်မျိုးစုံ၊ လူမျိုးစုံထံမှ အထင်အမြင်မှားစေခြင်းနှင့် သွေးဆောင်မှုမျိုးစုံ၊ လူမျိုးစုံတို့၏ မျက်နှာတွင် ဖြစ်ပေါ်သည့် ဆိုးယုတ်ရက်စက်သော မျက်နှာထားမျိုးစုံတို့ကဲ့သို့သော စုံစမ်းသွေးဆောင်မှုများသည် သင့်ကို အဘက်ဘက်မှ ဝိုင်းရံထားသည်။ ဤသည်တို့အားလုံးသည် သင်ရင်ဆိုင်ရသည့် စုံစမ်းသွေးဆောင်မှုများဖြစ်သည်။ ဥပမာအနေဖြင့် လူများသည် သင့်အတွက် အကူအညီများ ပေးကောင်းပေးနိုင်သည်။ သင့်ကို ချမ်းသာအောင် လုပ်ပေးကောင်း လုပ်ပေးနိုင်သည်။ သင်နှင့် မိတ်ဆွေများ ဖြစ်လာကောင်း ဖြစ်လာနိုင်သည်။ သင်နှင့် ချိန်းတွေ့ကောင်း ချိန်းတွေ့နိုင်သည်။ သင့်ကို ငွေသော်လည်းကောင်း၊ အလုပ်သော်လည်းကောင်း ပေးကောင်းပေးနိုင်သည်။ သင့်ကို ကခုန်ဖို့ ဖိတ်ခေါ်ကောင်း ဖိတ်ခေါ်နိုင်သည်။ သင့်ကို မျက်နှာလိုမျက်နှာရ လုပ်ကောင်းလုပ်နိုင်သည်၊ သို့မဟုတ် လက်ဆောင်များ ပေးကောင်းပေးနိုင်သည်။ ဤအရာများအားလုံးသည် စုံစမ်းသွေးဆောင်ခြင်းများ ဖြစ်နိုင်သည်။ ကိစ္စများ အဆင်မပြေလျှင် သင်သည် ထောင်ချောက်ထဲသို့ သက်ဆင်းသွားလိမ့်မည်။ သင်သည် စိတ်ထဲတွင် သမ္မာတရားအချို့ဖြင့် မပြင်ဆင်ထားဘဲ စစ်မှန်သော ဝိညာဉ်ရင့်ကျက်မှု ချို့တဲ့လျှင် ဤအရာများကို သင် အရှိအတိုင်း မြင်နိုင်လိမ့်မည် မဟုတ်သကဲ့သို့ ယင်းတို့အားလုံးသည် သင့်အတွက် ထောင်ချောက်များနှင့် စုံစမ်းသွေးဆောင်ခြင်းများ ဖြစ်လိမ့်မည်။ တစ်ဖက်တွင် သမ္မာတရားကို သင်မပိုင်ဆိုင်လျှင် စာတန်၏ လှည့်ကွက်များကို သင်ရိပ်စားမိနိုင်မည် မဟုတ်သကဲ့သို့ လူအမျိုးမျိုး၏ စာတန်ဆန်သော မျက်နှာထားများကိုလည်း သင်မြင်နိုင်လိမ့်မည် မဟုတ်ချေ။ စာတန်ကို သင်အောင်မြင်ကျော်လွှားနိုင်မည် မဟုတ်ဘဲ ဇာတိပကတိကို ပုန်ကန်နိုင်မည် မဟုတ်သကဲ့သို့ ဘုရားသခင်ကို ကျိုးနွံနာခံမှုလည်း ရရှိနိုင်လိမ့်မည် မဟုတ်ချေ။ အခြားတစ်ဖက်တွင် သမ္မာတရား လက်တွေ့ကျမှု မရှိသဖြင့် သင်သည် အမျိုးမျိုးအစားစားသော ဆိုးယုတ်သည့် ရေပန်းစားမှုများ၊ ဆိုးယုတ်သော အမြင်ရှုထောင့်များ၊ အဓိပ္ပာယ်မဲ့သော အတွေးအခေါ်များနှင့် ဆိုရိုးများအားလုံးတို့ကို ခုခံနိုင်စွမ်း ရှိမည် မဟုတ်ချေ။ ဤအရာများကို ရင်ဆိုင်ရသည့်အခါတွင် ယင်းသည် ရုတ်တရက် အအေးလှိုင်းဖြတ်သကဲ့သို့ဖြစ်လိမ့်မည်။ သင်သည် အအေးမိခြင်းလောက်သာ ဖြစ်ကောင်းဖြစ်နိုင်မည်။ သို့မဟုတ် ပို၍ ပြင်းထန်သောအရာတစ်ခုလည်း ဖြစ်နိုင်မည်။ သင်သည် အသက်အန္တရာယ်ပေးနိုင်ခြေရှိသော အအေးမိ၍ လေဖြတ်ခြင်းကကိုပင် ခံစားရနိုင်သည်။ သင်သည် သင်၏ယုံကြည်မှု လုံးလုံး ဆုံးရှုံးကောင်း ဆုံးရှုံးသွားမည်။ သင်သည် သမ္မာတရား ချို့တဲ့လျှင် ဘာသာတရားမရှိသူများ၏ လောကမှ စာတန်များနှင့် နတ်ဆိုးတို့၏ စကားအနည်းငယ်ကပင် သင့်အား မရှင်းမလင်းဖြစ်ပြီး ဦးနှောက်ခြောက်သွားစေလိမ့်မည်။ သင်သည် ဘုရားသခင်ကို ယုံကြည်သင့်ခြင်း ရှိမရှိနှင့် ထိုသို့သော ယုံကြည်ခြင်းသည် မှန်ကန်ခြင်း ရှိမရှိတို့ကို မေးခွန်းထုတ်လိမ့်မည်။ ယနေ့ စုဝေးကာ သင်သည် အခြေအနေကောင်းတွင် ရှိနေသော်လည်း ထို့နောက် မနက်ဖြန်တွင် သင်အိမ်ပြန်၍ ရုပ်သံဇာတ်လမ်း အခန်းတွဲနှစ်ခု ကြည့်ခြင်းမျိုး ဖြစ်ကောင်း ဖြစ်နိုင်သည်။ သင်သည် သွေးဆောင်ဖြားယောင်းခြင်း ခံရလေပြီ။ ညဖက်တွင် သင်အိပ်ရာမဝင်မီ ဆုတောင်းဖို့ မေ့လျော့ကာ သင်၏ စိတ်သည် ရုပ်သံဇာတ်လမ်းတွဲ၏ ဇာတ်လမ်းဇာတ်ကွက်ကိုသာ လုံးလုံး အာရုံရောက်နေသည်။ ရုပ်မြင်သံကြားကို နှစ်ရက်ကြာအောင် သင်ဆက်လက် ကြည့်ရှုလျှင် သင်၏စိတ်နှလုံးသည် ဘုရားသခင်ထံမှ ဝေးကွာပြီးသား ဖြစ်၏။ ဘုရားနှုတ်ကပတ်တော်များကို သင်မဖတ်ရှုလိုတော့ပေ။ သို့မဟုတ် သမ္မာတရားအကြောင်း မိတ်သဟာယ မပြုလိုတော့ပေ။ သင်သည် ဘုရားသခင်ကို ဆုပင်မတောင်းလိုပေ။ သင်၏စိတ်နှလုံးထဲတွင် “ကျွန်ုပ် မည်သည့်အချိန်တွင် တစ်စုံတစ်ခုကို လုပ်နိုင်မည်နည်း။ အရေးကြီးသော အမှုကိစ္စအချို့ကို ကျွန်ုပ် မည်သည့်အချိန် စတင်နိုင်မည်နည်း။ ကျွန်ုပ်၏ ဘဝသည် အချည်းနှီးဖြစ်ဖို့ မလိုအပ်ပေ” ဟု သင် အမြဲပြောနေသည်။ ယင်းမှာ စိတ်နှလုံး ပြောင်းလဲခြင်းလော။ အစက သင်သည် ဘုရားသခင်အတွက် ဧဝံဂေလိဖြန့်ဝေပြီး သက်သေခံနိုင်ဖို့အတွက် သမ္မာတရားနှင့်ပတ်သက်၍ ပို၍နားလည်လိုခဲ့သည်။ ယခုအခါတွင် အဘယ်ကြောင့် ပြောင်းလဲသွားရသနည်း။ ရုပ်ရှင်များနှင့် ရုပ်သံဇာတ်လမ်းတွဲများ ကြည့်ရုံဖြင့် စာတန်ကို သင့်စိတ်နှလုံးအား လွှမ်းမိုးချုပ်ကိုင်ခွင့်ကို သင် ပေးလေသည်။ သင်၏ ဝိညာဉ်ရင့်ကျက်မှုသည် အမှန်ပင် နုနယ်ပေသည်။ ဤဆိုးယုတ်သော ခေတ်ရေစီးကြောင်းများကို ခုခံဖို့ ဝိညာဉ်ရင့်ကျက်မှု သင့်ထံတွင် ရှိသည်ဟု သင်ထင်သလော။ ယခုအခါတွင် ဘုရားသခင်သည် သင့်အား ကျေးဇူးတော်ပြပြီး သင်၏တာဝန်ကို ထမ်းဆောင်ဖို့ သူ့အိမ်တော်ထဲသို့ ခေါ်ဆောင်၏။ သင်၏ဝိညာဉ်ရင့်ကျက်မှုကို မမေ့နှင့်။ လက်ရှိတွင် သင်သည် ပြင်ပမှ လေဒဏ်မိုးဒဏ်ကို တောင့်ခံနိုင်စွမ်း မရှိသော ဖန်လုံအိမ်ထဲမှ ပန်းလေးတစ်ပွင့်ဖြစ်သည်။ လူများသည် ဤစုံစမ်းသွေးဆောင်မှုများကို သတိမပြုမိနိုင်သကဲ့သို့ တောင့်ခံနိုင်ခြင်း မရှိပါက စာတန်က ၎င်းတို့ကို အချိန်မရွေး၊ နေရာမရွေး ဖမ်းဆီးနိုင်သည်။ ယင်းမှာ လူ၏ နုနယ်သော ဝိညာဉ်ရင့်ကျက်မှုနှင့် သနားစဖွယ် အခြေအနေပင်တည်း။ သင်သည် သမ္မာတရား လက်တွေ့ကျမှုကို မပိုင်ဆိုင်ဘဲ သမ္မာတရားကို နားလည်ခြင်း မရှိသည်နှင့်အညီ စာတန်၏ စကားများအားလုံးသည် သင့်အတွက် အဆိပ်ကဲ့သို့ပင် ဖြစ်လေသည်။ ယင်းတို့ကို သင်နားစိုက်ထောင်လျှင် ယင်းတို့သည် သင်၏စိတ်နှလုံးထဲတွင် ဖယ်ရှား၍မရနိုင်အောင် ပိတ်မိနေကြလိမ့်မည်။ သင်၏စိတ်နှလုံးထဲတွင် “ကျွန်ုပ်သည် မျက်စိပိတ်၊ နားပိတ်ထားမည်” ဟု သင်ပြောသော်လည်း စာတန်၏ စုံစမ်းသွေးဆောင်မှုမှ သင်ရုန်းထွက်လွတ်မြောက်နိုင်ခြင်း မရှိပေ။ သင်သည် လေဟာနယ်ထဲတွင် နေထိုင်ခြင်း မဟုတ်။ စာတန်၏စကားများကို ကြားရလျှင် သင်ခုခံနိုင်စွမ်း ရှိမည်မဟုတ်ချေ။ သင်သည် ထောင်ချောက်ထဲသို့ သက်ဆင်းလိမ့်မည်။ သင်၏ ဆုတောင်းခြင်းများနှင့် မိမိကိုယ်ကို ကျိန်ဆဲခြင်းများသည်လည်း အကျိုးရှိမည် မဟုတ်။ သင် မခုခံနိုင်ပေ။ ထိုသို့သောအရာများသည် သင်၏ အတွေးအခေါ်များနှင့် သင်၏လုပ်ရပ်များကို လွှမ်းမိုးနိုင်သည်။ သင်၏ သမ္မာတရား လိုက်စားခြင်း လမ်းကြောင်းကို ယင်းတို့က ပိတ်ပင်တားဆီးနိုင်သည်။ သင့်ကို ထိန်းချုပ်ခြင်း၊ ဘုရားသခင်အတွက် သင့်ကိုယ်သင် အသုံးခံခြင်းမှ သင့်ကို ဟန့်တားခြင်း၊ သင့်ကို အပျက်သဘောဆောင်စေပြီး အားနည်းစေခြင်း၊ ဘုရားသခင်မှ ဝေးရာတွင် သင့်ကို ရှိနေစေခြင်းတို့ကိုပင် လုပ်ဆောင်နိုင်သည်။ အဆုံးတွင် သင်သည် အသုံးမကျဘဲ မျှော်လင့်ချက်အားလုံး ပျက်သုဉ်းသွားလိမ့်မည်။

ယခုအခါတွင် သင်သည် ဘုရားသခင်ကို သစ္စာစောင့်သိနေသည်ဟု သင်ထင်သည်။ သင်သည် ဘုရားသခင်ကို စိတ်ကျေနပ်စေခြင်းနှင့်ပတ်သက်၍ ရည်မှန်းချက်၊ စိတ်ပိုင်းဖြတ်ချက်နှင့် ပြင်းပြသောဆန္ဒရှိသည်။ သို့ရာတွင် ဘုရားသခင်၏ စမ်းသပ်မှုများကို သင်ကြုံတွေ့ရသည့်အခါ မည်သို့ ကိုင်တွယ်မည်နည်း။ ကျိုးနွံနာခံမည်ဟု သင်ပြောသော်လည်း ဘုရားသခင်က သင်၏ အယူအဆများ စိတ်ကူးဆန္ဒများနှင့် မကိုက်ညီသည့် အခက်အခဲတစ်ခုကို သင့်ရှေ့တွင် ထားရှိသည့်အချိန်တွင် သူ့ကို သင် ကျိုးနွံနာခံနိုင်ခြင်းမရှိသောအခါ သင်သည် မည်သည့်အရာကို လုပ်ဆောင်နိုင်သနည်း။ ဘုရားသခင်က လူတို့ကို ဆုလာဘ်ချီးမြှင့်သည့်အခါတွင် ၎င်းတို့၏ စိတ်ပိုင်းဆိုင်ရာ လိုအပ်ချက်များအတွက် သင့်တော်ပြီး ၎င်းတို့၏ အယူအဆများ၊ အကြိုက်များနှင့်ကိုက်ညီသောကြောင့် လူများက သူ့ကို ကျိုးနွံနာခံနိုင်ကြသည်။ သို့ရာတွင် ဘုရားသခင်က သင့်ထံမှအရာများကို ယူဆောင်သည့်အခါတွင် သင်မည်သို့တုံ့ပြန်မည်နည်း။ ဘုရားသခင်၏ စမ်းသပ်မှုများအလယ်တွင်လည်းကောင်း၊ သင့်အတွက် သူပုံဖော်ပေးသည့် ပတ်ဝန်းကျင်ထဲတွင်လည်းကောင်း သင်၏ သက်သေခံချက်ဖြင့် သင်စွဲမြဲစွာ ရပ်တည်နိုင်သလော။ ဤအရာသည် ပြဿနာဖြစ်မည်လော။ “ကျွန်ုပ်သည် မိမိ၏သက်သေခံချက်တွင် ဧကန်မုချ ခိုင်မာစွာ ရပ်တည်ပါမည်” ဟု သင်ပြောသည့်အခါတွင် သင်၏စကားများသည် ဟိတ်ဟန်ထုတ်ခြင်း၊ မိုက်မဲခြင်း၊ မာနထောင်လွှားခြင်းနှင့် ဆင်ခြင်ဉာဏ်မဲ့ခြင်းတို့ဖြစ်၏။ ဘုရားသခင်သည် သင့်နှင့်ပတ်သက်၍ မည်သည့်အရာကို လုပ်ဆောင်လိုကြောင်း သင်သိသလော။ ဘုရားသခင်က သင့်ကို အဘယ်ကြောင့် စမ်းသပ်လိုသည်ကို သင်သိသလော။ သင့်အထဲတွင် သူမည်သည့်အရာကို ဖော်ထုတ်လိုသနည်း။ သင်က “ကျွန်ုပ်သည် ဒုက္ခခံဖို့ ဆန္ဒရှိသည်။ ကျွန်ုပ် အဆင်သင့်ဖြစ်ပြီ။ ဘုရားသခင် ပေးနိုင်သည့် မည်သည့်စမ်းသပ်မှုကိုမျှ ကျွန်ုပ် မကြောက်ပါ” ဟု ပြော၏။ သို့သော်လည်း သင်မည်သည့်အခါမျှ မမျှော်လင့်ထားသော အရာတစ်ခု၊ သင်မည်သည့်အခါမျှ မပြင်ဆင်ထားသည့်အရာတစ်ခု ရုတ်တရက်ကြီး ဖြစ်ပေါ်လာသည်။ ထိုအခါတွင် သင်၏ပြင်ဆင်ထားခြင်းက အဘယ်အသုံးတည့်သနည်း။ လုံးဝ အသုံးမတည့်ပေ။ သင်၏ကျန်းမာရေးသည် အစဉ်သဖြင့် ကောင်းမွန်သည်ဟု ဆိုကြပါစို့။ သင်သည် နှစ်ပေါင်းများစွာ သင်၏တာဝန်ကို ထမ်းဆောင်ပြီးဖြစ်ကာ ဘုရားသခင်သည် သင့်ကို ရောဂါများအားလုံးမှ ကွယ်ကာပေးပြီးဖြစ်သည်။ သင်၏လမ်းကြောင်းသည် ချောမွေ့သောလမ်းကြောင်းတစ်ခု ဖြစ်ခဲ့သည်။ ရုတ်တရက်ဆိုသလို တစ်နေ့တွင် သင်သည် ဆေးသွားစစ်ပြီး ဆရာဝန်များက ထူးခြားသော ရောဂါတစ်မျိုးကို တွေ့သွားသည်။ ယင်းကို နောက်ပိုင်းတွင် ၎င်းတို့က ကျွမ်းနေသော ရောဂါတစ်ခုအဖြစ် ရောဂါရှာဖွေသတ်မှတ်ခဲ့ကြသည်။ သင်၏စိတ်နှလုံးထဲတွင် ယင်းမှာ အားကောင်းသော စမ်းချောင်းကြီးများ ဦးတည်ရာပြောင်းကာ ကြီးမားသော သမုဒ္ဒရာကြီးတစ်ခုကို မှောက်လှန်လိုက်သည့်အလား ဗြောင်းဆန်ကုန်လေသည်။ “အသင်းတော်ထဲမှ ညီအစ်ကိုမောင်နှမများထဲမှ တစ်ဦးမျှ ဤရောဂါမဖြစ်ကြပါ”၊ “ဘုရားသခင်ကို ယုံကြည်သည်မှာ ကျွန်ုပ် အကြာဆုံးဖြစ်သည်။ ကျွန်ုပ်၏တာဝန်ထမ်းဆောင်ခြင်းတွင် ကျွန်ုပ် အတက်ကြွဆုံးဖြစ်ပြီး ဒုက္ခလည်း အများဆုံးခံရသည်။ မည်သို့များ ကျွန်ုပ် ဤရောဂါဖြစ်ရသနည်း” ဟု သင်ပြောသည်။ ထိုကိစ္စကို ချင့်ချိန်တွေးဆပြီးသည့်နောက်တွင် ဤသည်မှာ ဘုရားသခင်ထံမှ စမ်းသပ်မှုတစ်ခု ဖြစ်ရမည်ဖြစ်ပြီး သင် ကျိုးနွံနာခံသင့်သည်ကို သင်သဘောပေါက်လိုက်သည်။ ယခုအချိန်တွင် သင်သည် ဘုရားသခင်ထံ ဆုတောင်းရန် ယုံကြည်ခြင်း ရှိသေးသည်။ သို့ရာတွင် အချိန်တစ်ခုကြာ သင်ဆုတောင်းပြီးနောက် ရောဂါမပျောက်သေးသဖြင့် “ဤသည်မှာ ဘုရားသခင်က ငါ့ကို သေခွင့်ပေးခြင်းဖြစ်သည်။ ဘုရားသခင်က ငါ၏ အသက်ကို နုတ်ယူချင်သည်” ဟု သင် ဆုံးဖြတ်သတ်မှတ်သည်။ ယခုအခါတွင် ဘုရားသခင်ကို သင်နာခံဦးမည်လော။ (ဖြစ်နိုင်ချေမရှိပါ။) သင်သည် “ကျွန်ုပ်၏ ဘုရားသခင်။ ကျွန်ုပ် မသေချင်သေးပါ။ ကျွန်ုပ် အပြည့်အဝ အသက်မရှင်ရသေးပါ။ ကျွန်ုပ် ငယ်ရွယ်ပါသေးသည်။ ကျွန်ုပ်ဘဝကို တစ်ဝက်တစ်ပျက်သာ တွေ့ကြုံခံစားရပါသေးသည်။ နှစ်အနည်းငယ်ထပ်ပေးပါ။ ကျွန်ုပ်လုပ်နိုင်သည့်အရာ များစွာ ရှိပါသေးသည်” ဟု ငိုပြလိမ့်မည်။ ဘုရားသခင်က သင့်ကို ကုစားပေးမည့်အရေးအတွက် ဆုတောင်းခြင်းသည် အချည်းနှီးသာ ဖြစ်၏။ ဆေးစစ်ချက်မည်မျှကို သင်ကြုံတွေ့ရပါစေ သင်၏ရောဂါ ကျွမ်းနေကြောင်း ထိုဆေးစစ်ချက်များက ပြလိမ့်မည်။ ကုသမှုခံယူပါကလည်း သင်သေဆုံးမည်။ ကုသမှုမခံယူပါကလည်း သင်သေဆုံးမည်သာဖြစ်သည်။ သို့ဆိုလျှင် သင်မည်သည့်အရာကို လုပ်ဆောင်မည်နည်း။ အချိန်အတော်များများတွင် ဘုရားသခင်က လူများကို စမ်းသပ်သည့်အချိန်တွင် ဘုရားသခင်၏ လုပ်ဆောင်ချက်များက မှန်ကန်ပြီး ကောင်းမွန်သည်ဟု တွေးတောခြင်းအားဖြင့် ၎င်းတို့ စတင်ကြသည်။ သို့ရာတွင် သုံးသပ်ချက်က ရှင်းလာသည့်အချိန်တွင် “ကျွန်ုပ်သေဖို့က အမှန်တကယ်ပင် ဘုရားသခင်၏အလိုတော် ဖြစ်ကောင်းဖြစ်နိုင်သည်။ ဘုရားသခင်က ကျွန်ုပ်ကို သေစေလိုလျှင် သေခွင့်ပြုလိုက်ပါ” ဟု ၎င်းတို့ တွေးကြလေသည်။ ထို့ကြောင့် ၎င်းတို့သည် အပျက်သဘောဆောင်စွာ၊ အားကိုးရာမဲ့စွာ သေဖို့စောင့်ကြသည်။ သေခြင်းတရားအတွက် ဤစောင့်ဆိုင်းခြင်းသည် မည်သည့်သဘောထားမျိုး ဖြစ်သနည်း။ ယင်းတွင် ကျိုးနွံနာခံမှုအရိပ်အယောင် တစ်ခုတလေ ပါသလော။ (မပါပါ။ ယင်းက ကံကြမ္မာကို လက်ခံခြင်းမျှသာ ဖြစ်၏။) ထိုသို့သောလူများသည် အမှန်တကယ် သေဖို့ ဆန္ဒရှိနေကြသလော။ (မရှိနေပါ။) သို့ဆိုလျှင် ၎င်းတို့သည် အဘယ်ကြောင့် သေဖို့စောင့်ဆိုင်းနေကြသနည်း။ သေခြင်းတရား ရောက်လာသည့်အချိန်တွင် ၎င်းတို့တွင် သေဖို့မှလွဲ၍ ရွေးချယ်စရာမရှိပေ။ ၎င်းတို့တွင် ရွေးချယ်စရာ မရှိပါက ၎င်းတို့ လက်ခံရုံသာ တတ်နိုင်သည်။ ဤ “လက်ခံခြင်း” သည် မတုန်မလှုပ်ဖြင့် ဆန့်ကျင်ခြင်း သဘောထားတစ်ခု ဖြစ်သည်။ သက်သေခံခြင်း လုပ်ရပ်တစ်ခု မဟုတ်ပေ။ လူအချို့က “ဘုရားသခင်သည် ကျွန်ုပ်ကို သေခွင့်ပေးပြီ။ ထို့ကြောင့် ကျွန်ုပ်သည် မည်သည့်သက်သေခံချက် ပေးဖို့ ကျန်သေးသနည်း” ဟု ပြောကြသည်။ ဘုရားသခင်က သင့်ကို သေခွင့်ပြုလင့်ကစား သင်သည် ဘုရားသခင်၏ ဖန်ဆင်းခံတစ်ဦး ဖြစ်သည် မဟုတ်သလော။ သင်၏တာဝန်ကို သင်စွန့်ပစ်မည်လော။ သင်၏တာဝန်ကို သင်ပြီးမြောက်ပြီလော။ သင်၏တာဝန်ကို သင်ကောင်းစွာ ထမ်းဆောင်ပြီးဖြစ်သလော။ ဖန်ဆင်းခံတစ်ဦး ပေးရန်ရှိသော သက်သေခံချက်တွင် ခိုင်မာစွာ ရပ်တည်ဖို့အတွက် သင်သည် မည်သည့်စိတ်နှလုံးမျိုး ရှိရမည်နည်း။ (ကျွန်ုပ်၏ အတွေ့အကြုံကို ပြောပြပါရစေ။ လွန်ခဲ့သည့် သုံးလေးရက်က ကျွန်ုပ် သွားကိုက်သည်မှာ နာလွန်းသဖြင့် သုံးရက်ကြာ အိပ်မပျော်ခဲ့ပါ။ သို့တိုင် ကျွန်ုပ်၏ တာဝန်ကို နေ့စဉ် လုပ်ဆောင်ခဲ့ရပါသေးသည်။ ကျွန်ုပ်၏ ခေါင်းထဲမှ မချိမဆံ့ခံစားရသော နာကျင်မှုသည် အမှန်တကယ်ကို ကျွန်ုပ်ခံနိုင်သည်ထက်ပင် ပိုလုနီးပါး ဖြစ်ခဲ့သည်။ ကျွန်ုပ်၏ စိတ်နှလုံးထဲတွင် အနည်းငယ် ညည်းညူခဲ့မိသည်။ ကျွန်ုပ်၏ တာဝန်ကို ကျွန်ုပ်ကောင်းမွန်စွာ ထမ်းဆောင်ခဲ့သည်ဟု ခံစားခဲ့ရသည်။ ထို့ကြောင့် ကျွန်ုပ်ထံ ဤအရာ အဘယ်ကြောင့် ဖြစ်ပျက်ရသနည်း။ ထိုအချိန်က ဘုရားသခင်၏ ရည်ရွယ်ချက်ကို ကျွန်ုပ် နားမလည်နိုင်ဟု ခံစားခဲ့ရသည်။ ညီအစ်ကိုမောင်နှမအချို့က မိမိကိုယ်ကို ပြန်လည်သုံးသပ်ကာ သိရှိရန် ကျွန်ုပ်ကို တိုက်တွန်းကြသည်။ ထို့ကြောင့် ကျွန်ုပ် ဘုရားသခင်ထံ ဆက်လက်၍ ဆုတောင်းပြီး ရှာဖွေခဲ့သည်။ မည်သည့်အရာတွင်မျှ ဘုရားသခင်ကို ကျွန်ုပ် ပုန်ကန်ခဲ့ကြောင်း မတွေ့ခဲ့ရပါ။ နောက်ပိုင်းတွင် ယောဘက သူ့အပေါ် စမ်းသပ်သည့်အချိန်ကာလအတွင်းတွင် သူ၏ဇနီးသည်ကို ပြောသည့်စကားများအကြောင်း ကျွန်ုပ်တွေးမိသည်။ “ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော။” (ယောဘ ဝတ္ထု ၂:၁၀) ဟူ၍ဖြစ်လေသည်။ ယောဘသည် သူ့အပေါ် စမ်းသပ်သည့် အချိန်ကာလများအတွင်းတွင် ဘုရားသခင်အတွက် သက်သေခံနိုင်ခဲ့သည်။ ကျွန်ုပ် မိမိကိုယ်ကို ဆင်ခြင်သုံးသပ်မိသည်။ ကျွန်ုပ်အတွက် အခြေအနေများ ကောင်းနေသည့်အချိန်တွင် ကျွန်ုပ်သည် ဘုရားသခင်ကို မည်သို့မည်ပုံချီးမွမ်းနိုင်သော်လည်း ဘေးဒုက္ခကျရောက်သည့် အချိန်များတွင် အပျက်သဘောဆောင်လာပြီး ဘုရားသခင်ကို ပုန်ကန်ပုံကို ကျွန်ုပ် မြင်ခဲ့သည်။ ဤသည်မှာ သတ်မှတ်ချက်ပြည့်မီသော ဖန်ဆင်းခံတစ်ဦး၏ နည်းလမ်းမဟုတ်သည်ကို ကျွန်ုပ် ခံစားရပြီး ထိုအချိန်တွင် နောက်ဆုံး၌ ကျွန်ုပ်၏ အသိစိတ်က နှိုးဆော်ခြင်းခံရသည်။ ကျွန်ုပ်သည် ဇာတိပကတိကို ပုန်ကန်ပြီး ဘုရားသခင်ကို စိတ်ကျေနပ်စေဖို့ ဆန္ဒရှိခဲ့သည်။ ကျွန်ုပ် မကျန်းမာလျှင်ပင် ဘုရားသခင်ကို ကျွန်ုပ် ကျိုးနွံနာခံသင့်သေးသည်ဟု ကျွန်ုပ် တွေးမိသည်။ နာကျင်မှုမည်မျှရှိပါစေ ကျွန်ုပ်၏တာဝန် ထမ်းဆောင်ရာတွင် ကျွန်ုပ် လိုလိုလားလား ဆက်လက်လုပ်ဆောင်ရမည်။ ဤသည်မှာ ကျွန်ုပ်ကိုယ်တိုင်၏ အတွေ့အကြုံဖြစ်ပါသည်။) မည်သည့်စမ်းသပ်မှုကို သင်ထိပ်တိုက်ရင်ဆိုင်ရပါစေ ဘုရားသခင်ရှေ့မှောက်သို့ သင်လာရမည်ဖြစ်သည်။ ဤသည်မှာ မှန်ကန်ပေ၏။ သင်၏တာဝန် ထမ်းဆောင်ခြင်းကို မနှောင့်နှေးအောင် လုပ်ဆောင်ရင်း သင့်ကိုယ်သင်လည်း ဆင်ခြင်သုံးသပ်ရမည်။ အရေးမပါသည့်အရာကို အာရုံစိုက်ရန် အရေးကြီးသည့် အရာကို လျစ်လျူရှုထားရင်း မိမိကိုယ်ကို စဉ်းစားဆင်ခြင်ရုံပြုပြီး သင့်တာဝန်ကို မဆောင်ရွက်ဘဲ မနေနှင့်။ ယင်းမှာ မိုက်မဲသည့် နည်းလမ်းဖြစ်၏။ သင့်အပေါ်သို့ မည်သည့် စမ်းသပ်မှု ကျရောက်ပါစေ သင်က ယင်းကို ဘုရားသခင်က သင့်အား ပေးသည့် ဝန်တစ်ခုအဖြစ် သဘောထားရမည်။ ဥပမာအနေဖြင့် လူအချို့က ပြင်းပြင်းထန်ထန် နာမကျန်းဖြစ်ကြသည်။ ၎င်းတို့၏ နာကျင်မှုသည် မခံမရပ်နိုင်အောင်ဖြစ်ကာ အချို့က သေခြင်းတရားကိုပင် ရင်ဆိုင်ရသည်။ ဤအခြေအနေမျိုးကို သင်သည် မည်သို့ ချဉ်းကပ်သင့်သနည်း။ လူတို့အား ဘုရားသခင်ပေးသည့် စမ်းသပ်မှုများမှာ ဝန်ထုပ်ဝန်ပိုးတစ်ခု ဖြစ်တတ်သည့် အချိန်များစွာ ရှိသည်။ ဘုရားသခင် သင့်အပေါ် ထားရှိသော ဝန်ထုပ်မှာ မည်မျှပင် လေးလံပါစေ ယင်းမှာ သင် ထမ်းရွက်သင့်သည့် ဝန်တာဖြစ်၏၊ အဘယ်ကြောင့်ဆိုသော် ဘုရားသခင်သည် သင့်ကိုနားလည်ပြီး ယင်းကို သင်သယ်ဆောင်နိုင်ကြောင်း သိသောကြောင့် ဖြစ်သည်။ ဘုရားသခင် သင့်ကိုပေးသော ဝန်တာသည် သင့်ဝိညာဉ်ရင့်ကျက်မှု၊ သို့မဟုတ် သင့်ခံနိုင်ရည်၏ အကန့်အသတ်များကို ကျော်လွန်လိမ့်မည်မဟုတ်၊ ပြီးလျှင် သင် ဧကန်ပင် သယ်ဆောင်နိုင်လိမ့်မည်။ ဘုရားသခင် သင့်ကို မည်သို့သောဝန်ထုပ်မျိုး ပေးပါစေ သို့မဟုတ် သူသင့်ကို မည်သည့်စမ်းသပ်မှုမျိုး ပေးပါစေ၊ ဤအရာကို သတိရလော့။ ဆုတောင်းပြီးနောက် ဘုရားသခင်၏ ရည်ရွယ်ချက်များကို သင် နားလည်သည်ဖြစ်စေ၊ နားမလည်သည်ဖြစ်စေ၊ သန့်ရှင်းသော ဝိညာဉ်တော်၏ ဉာဏ်ဖွင့်ပေးခြင်းနှင့် အလင်းပေးခြင်းကို သင် ရရှိသည်ဖြစ်စေ၊ မရရှိသည်ဖြစ်စေ၊ ဤစမ်းသပ်မှုမှာ ဘုရားသခင် သင့်ကို ဆုံးမပဲ့ပြင်နေခြင်း ဖြစ်နေပါစေ၊ သတိပေးခြင်း ဖြစ်နေပါစေ ယင်းကို သင်နားမလည်လျှင်လည်း ကိစ္စမရှိပေ။ သင်၏ တာဝန်ကို ထမ်းဆောင်ရာတွင် နှောင့်နှေးခြင်း မရှိဘဲ သင်၏တာဝန်ကို သစ္စာစောင့်သိစွာ စွဲစွဲမြဲမြဲ ထိန်းနိုင်သရွေ့ ဤနည်းအားဖြင့် ဘုရားသခင်သည် ကျေနပ်မည်ဖြစ်ပြီး သင်သည်လည်း မိမိ၏ သက်သေခံချက်တွင် ခိုင်မာစွာ ရပ်တည်ပြီး ဖြစ်လိမ့်မည်။ ၎င်းတို့သည် ပြင်းထန်သော ရောဂါတစ်ခုကို ခံစားနေရပြီး သေဆုံးတော့မည်ကို မြင်လျက် လူအချို့က မိမိတို့ဘာသာ တွေးကြသည်။ “သေခြင်းတရားကို ရှောင်ရှားလိုသည့်အတွက် ဘုရားသခင်ကို ကျွန်ုပ် စတင် ယုံကြည်ခဲ့သည်။ သို့ရာတွင် အမှန်တော့ ကျွန်ုပ်၏ တာဝန်ကို ဤနှစ်များအားလုံးတွင် ထမ်းဆောင်ပြီးသည့်နောက်တွင်ပင် သူက ကျွန်ုပ်ကို သေခွင့်ပေးတော့မည်။ ကျွန်ုပ်သည် ကိုယ့်ကိစ္စကိုသာ လုပ်ဆောင်ပြီး ကျွန်ုပ် အစဉ်သဖြင့် လုပ်ဆောင်လိုသည့်အရာများကို လုပ်ဆောင်သင့်သည်။ ဤဘဝတွင် ကျွန်ုပ် မခံစားရသေးသည့်အရာများကို ပျော်မွေ့ခံစားသင့်သည်။ ကျွန်ုပ်၏ တာဝန်ကို ထမ်းဆောင်ခြင်းအား ရွှေ့ဆိုင်းထားသင့်သည်” ဤစိတ်သဘောထားက အဘယ်နည်း။ သင်သည် ဤနှစ်များတစ်လျှောက် သင်၏တာဝန်ကို ထမ်းဆောင်နေပြီးဖြစ်သည်၊ သင်သည် ဤဒေသနာများ အားလုံးကို နားထောင်ပြီးဖြစ်ကာ သမ္မာတရားကို သင်နားမလည်သေးပေ။ စမ်းသပ်မှု တစ်ခုက သင့်အား ပြိုလဲစေသည်၊ သင့်ကို ကျရှုံးစေသည်၊ ပြီးလျှင် သင့်ကို ဖော်ထုတ်ပြသည်။ ထိုသို့သော လူတစ်ယောက်သည် ဘုရားသခင်၏ စောင့်ရှောက်ခံရခြင်းနှင့် ထိုက်တန်သလော။ (၎င်းတို့သည် မထိုက်တန်ပါ။) ၎င်းတို့သည် သစ္စာစောင့်သိခြင်း လုံးလုံး မရှိသူများ ဖြစ်ကြသည်။ ထို့ကြောင့် ၎င်းတို့ ဤနှစ်များ အားလုံးကို အကုန်ခံပြီး ထမ်းဆောင်ခဲ့သည့် တာဝန်ကို မည်သို့ သိထားကြသနည်း။ ယင်းကို “အလုပ်လုပ်ပေးခြင်း” ဟု သိထားကြပြီး ၎င်းတို့သည် အားထုတ်ကြိုးပမ်း နေခဲ့ကြခြင်းသာ ဖြစ်သည်။ ဘုရားသခင်၌ သင်၏ယုံကြည်ခြင်းနှင့် သမ္မာတရားကို လိုက်စားခြင်း၌ သင်က “ဘုရားသခင်က ကျွန်ုပ်အပေါ် မည်သည့်ရောဂါ သို့မဟုတ် သဘောမတူဖွယ် ဖြစ်ရပ်များကို ကျရောက်ခွင့်ပြုပါစေ၊ ဘုရားသခင် မည်သည့်အရာကို လုပ်ဆောင်ပါစေ ကျွန်ုပ်သည် ကျိုးနွံနာခံပြီး ဖန်ဆင်းခံတစ်ယောက်အဖြစ် ကျွန်ုပ်၏ နေရာတွင် နေရမည်။ အခြားအရာအားလုံးထက်ပိုပြီး သမ္မာတရား၏ ဤရှုထောင့်ဖြစ်သည့် ကျိုးနွံနာခံခြင်းကို ကျွန်ုပ် လက်တွေ့လုပ်ဆောင်ရမည်၊ ယင်းကို ကျွန်ုပ် အကောင်အထည်ဖော်ရမည်။ ပြီးလျှင် ဘုရားသခင်ကို ကျိုးနွံနာခံခြင်း လက်တွေ့ကျမှုတွင် အသက်ရှင်နေထိုင်သည်။ ထို့အပြင် ဘုရားသခင်က ကျွန်ုပ်ကို တာဝန်ပေးစေခိုင်းသည့် အရာနှင့် ကျွန်ုပ်ထမ်းဆောင်သင့်သည့် တာဝန်ကို ကျွန်ုပ် ဘေးဖယ်၍မဖြစ်ပေ။ ကျွန်ုပ်၏ နောက်ဆုံးထွက်သက်တွင်ပင် ကျွန်ုပ်သည် မိမိ၏တာဝန်ကို စွဲစွဲမြဲမြဲ ထိန်းသိမ်းရမည်” ဟု ဆိုနိုင်လျှင် ဤသည်မှာ သက်သေခံချက်ပေးခြင်း မဟုတ်လော။ သင်၌ ဤသန္နိဋ္ဌာန်မျိုးနှင့် ဤအခြေအနေမျိုး ရှိသည့်အခါ သင်သည် ဘုရားသခင်နှင့်ပတ်သက်၍ ညည်းညူနိုင်သေးသလော။ မဟုတ်ပေ၊ သင် မညည်းညူနိုင်ပေ။ ထိုသို့သော အချိန်တစ်ခုတွင် သင်သည် သင့်ကိုယ်သင် “ဘုရားသခင်က ကျွန်ုပ်ကို ဤဇီဝအသက်ကို ပေးသည်၊ သူသည် ဤနှစ်များ တစ်လျှောက် ကျွန်ုပ်အတွက် ထောက်ပံ့ပေးကာ ကွယ်ကာပေးပြီးဖြစ်သည်၊ သူသည် ကျွန်ုပ်ထံမှ နာကျင်မှုများစွာ ယူပြီးဖြစ်သည်၊ ကျွန်ုပ်ကို ကျေးဇူးတော်များစွာနှင့် သမ္မာတရားများစွာတို့ကို ပေးပြီးဖြစ်သည်။ ကျွန်ုပ်သည် မျိုးဆက်များကြာအောင် လူများ နားမလည်သေးသည့် သမ္မာတရားများနှင့် နက်နဲမှုများကို နားလည်ပြီးဖြစ်သည်။ ကျွန်ုပ်သည် ဘုရားသခင်ထံမှ များစွာ ရရှိပြီးဖြစ်သောကြောင့် ဘုရားသခင်ကို ကျွန်ုပ် ပြန်လည်ပေးဆပ်ရမည်။ ယခင်က ကျွန်ုပ်၏ ဝိညာဉ်ရင့်ကျက်မှုသည် အလွန် နုနယ်သည်၊ ကျွန်ုပ်သည် မည်သည့်အရာကိုမျှ နားမလည်ဘဲ ကျွန်ုပ် ပြုသမျှအရာအားလုံးသည် ဘုရားသခင်ကို နာကျင်စေသည်။ ကျွန်ုပ်သည် အနာဂတ်တွင် ဘုရားသခင်ကို ပြန်လည်ပေးဆပ်ဖို့ နောက်ထပ် အခွင့်အရေး ရှိနိုင်မည် မဟုတ်ပေ။ ဤနှစ်များတစ်လျှောက် ကျွန်ုပ်အတွက် ထောက်ပံ့ပေးခြင်းသည် အချည်းနှီးမဖြစ်ဘဲ အကျိုးဖြစ်ထွန်းပြီးဖြစ်သည်ကို ဘုရားသခင် တွေ့မြင်နိုင်ဖို့အလို့ငှာ ကျွန်ုပ် အသက်ရှင်ဖို့ အချိန်မည်မျှ ကျန်ပါစေ ကျွန်ုပ်၌ရှိသည့် အနည်းငယ်သော ခွန်အားကို ပူဇော်ဆက်ကပ်ပြီး ဘုရားသခင်အတွက် ကျွန်ုပ် လုပ်ဆောင်နိုင်သည့်အရာကို လုပ်ဆောင်ရမည်။ ဘုရားသခင်ကို နှစ်သိမ့်မှု ဆောင်ကြဉ်းပေးပါရစေ၊ ပြီးလျှင် သူ့ကို မနာကျင်စေတော့သကဲ့သို့ စိတ်မပျက်စေတော့ပေ” ဟု တွေးလိမ့်မည်။ ဤနည်းလမ်းဖြင့် တွေးတောခြင်းကရော အဘယ်သို့ ရှိသနည်း။ “ဤရောဂါက မည်သည့်အချိန်တွင် ပျောက်မည်နည်း။ ပျောက်သည့်အချိန်တွင် ကျွန်ုပ်၏ တာဝန်ကို အစွမ်းကုန် ထမ်းဆောင်ပြီး သစ္စာစောင့်သိမည်။ ကျွန်ုပ်သည် မကျန်းမာသည့်အခါတွင် မည်သို့ သစ္စာစောင့်သိနိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။” ဟု တွေးလျက် သင့်ကိုယ်သင် မည်သို့ကယ်တင်ဖို့၊ သို့မဟုတ် လွတ်မြောက်ဖို့ မတွေးလေနှင့်။ သင်၌ ထွက်သက် တစ်ခုရှိသမျှ ကာလပတ်လုံး သင်သည် သင်၏တာဝန်ကို ထမ်းဆောင်နိုင်စွမ်း မရှိသလော။ သင်သည် ထွက်သက်တစ်ခု ရှိသမျှကာလပတ်လုံး ဘုရားသခင်ကို အရှက်မရစေအောင် လုပ်နိုင်စွမ်းရှိသလော။ သင်၌ ထွက်သက်တစ်ခု ရှိသမျှကာလပတ်လုံး သင်၏စိတ်သည် ကြည်လင်သမျှကာလပတ်လုံး သင်သည် ဘုရားသခင်နှင့်ပတ်သက်၍ မညည်းညူနိုင်စွမ်း ရှိသလော။ (ရှိပါသည်။) ယခုအခါတွင် “ဟုတ်ပါသည်” ဟု ပြောရသည်မှာ လွယ်ကူသော်လည်း ဤသည်က သင့်ကို အမှန်တကယ် ဖြစ်ပျက်သည့်အခါတွင် ယင်းက အလွန်လွယ်ကူ လိမ့်မည် မဟုတ်ပေ။ ထို့ကြောင့် သင်တို့သည် သမ္မာတရားကို လိုက်စားရမည်၊ သမ္မာတရားနှင့် ပတ်သက်၍ မကြာခဏ အလုပ်ကြိုးစားရမည် ဖြစ်ပြီး၊ “ဘုရားသခင်၏ ရည်ရွယ်ချက်များကို ကျွန်ုပ် မည်သို့ ကျေနပ်စေနိုင်သနည်း။ ဘုရားသခင်၏ချစ်ခြင်းမေတ္တာကို ကျွန်ုပ် မည်သို့ ပြန်ပေးဆပ်နိုင်သနည်း။ ဖန်ဆင်းခံတစ်ဦး၏ တာဝန်ကို ကျွန်ုပ် မည်သို့ ထမ်းဆောင်နိုင်သနည်း။” ဟု တွေးခြင်း၌ သာ၍ အချိန် ကုန်ဆုံးရမည်။ ဖန်ဆင်းခံတစ်ဦး ဆိုသည်မှာ အဘယ်နည်း။ ဘုရားသခင်၏နှုတ်ကပတ်တော်များကို နားထောင်ရုံမျှသည် ဖန်ဆင်းခံတစ်ဦး၏ တာဝန်ဖြစ်သလော။ မဟုတ်ပေ။ ယင်းက ဘုရားသခင်၏ နှုတ်ကပတ်တော်ကို အသက်ရှင် နေထိုင်ဖို့ ဖြစ်သည်။ သင်သည် ဤအရာများကို အသက်ရှင်နေထိုင်နိုင်ပြီး သူ့အား သက်သေခံနိုင်ဖို့အလို့ငှာ ဘုရားသခင်သည် သင့်အား သမ္မာတရားများစွာ၊ လမ်းခရီးများစွာနှင့် အသက်များစွာကို ပေးပြီးဖြစ်သည်။ ဤသည်မှာ ဖန်ဆင်းခံတစ်ဦး လုပ်ဆောင်သင့်သည့် အရာဖြစ်သည်။ ပြီးလျှင် ယင်းမှာ သင်၏ တာဝန်နှင့် ဝတ္တရားတို့ ဖြစ်သည်။ သင်သည် ဤအရာများကို မကြာမကြာ ချင့်ချိန်စဉ်းစားရမည်။ သင်သည် ယင်းတို့ကို အစဉ်သဖြင့် ချင့်ချိန်စဉ်းစားလျှင် သမ္မာတရား၏ သွင်ပြင်လက္ခဏာများအားလုံးကို သင်ပို၍ နက်နဲစွာ နားလည်သဘောပေါက်လိမ့်မည်။

လူများသည် သမ္မာတရားလိုက်စားခြင်း လမ်းကြောင်းကို မလျှောက်သကဲ့သို့ သမ္မာတရားကို ရရှိဖို့ အလုပ်မကြိုးစားပါက အနှေးနှင့်အမြန်ဆိုသလို ၎င်းတို့သည် မှောက်မှားပြီး ကျရှုံးလိမ့်မည်။ ၎င်းတို့ပိုင်ဆိုင်သည့် အသိပညာနှင့် အယူဝါဒ အနည်းငယ်တို့ကို မှီခိုခြင်းအားဖြင့် ၎င်းတို့ ကြုံတွေ့ရသည့် ပြဿနာများကို ဖြေရှင်း၍မရနိုင်သောကြောင့် မြဲမြံခိုင်မာစွာ ရပ်တည်ရန် ခက်ခဲလိမ့်မည်။ အယူဝါဒများအကြောင်းကို သင်မည်မျှကောင်းစွာ ပြောဆိုနိုင်ပါစေ စစ်မှန်သော အခက်အခဲများကို သင်ဖြေရှင်းနိုင်လိမ့်မည် မဟုတ်ချေ။ သင်သည် ထိုးထွင်းသိမြင်သည့် ကြည်လင်ပြတ်သားမှုတစ်ခု ရရှိသည်အထိ သမ္မာတရားအမျိုးမျိုးကို စဉ်ဆက်မပြတ် ချင့်ချိန်စဉ်းစားရမည်။ ထိုအခါမှသာလျှင် သင်ကြုံတွေ့ရသည့် မည်သည့်ပြဿနာကိုမဆို ဖြေရှင်းရန် သမ္မာတရားကို သင်အသုံးပြုနိုင်မည် ဖြစ်သည်။ သမ္မာတရားကို အမှန်တကယ် နားလည်သည့်သူများသည် စကားများနှင့် အယူဝါဒများအကြောင်းကို မပြောကြချေ။ ၎င်းတို့သည် အရာအားလုံးကို ခွဲခြားသိမြင်နိုင်ပြီး ရှင်းရှင်းလင်းလင်း မြင်နိုင်သည်။ ၎င်းတို့ လုပ်ဆောင်သမျှ အရာအားလုံးတွင်လည်း စိတ်ချယုံကြည်မှုဖြင့် ပြုမူဆောင်ရွက်သည်။ သင်ကြုံရသည့် အခြေအနေများတွင် သမ္မာတရားကို မည်သို့ရှာဖွေရမှန်း သင် မသိဘဲ သင်ကိုယ်တိုင်၏ အလိုဆန္ဒအတိုင်း အစဉ်သဖြင့် ပြုမူဆောင်ရွက်ပါက သင့်အနေဖြင့် သမ္မာတရားကို နားလည်ဖို့ မဖြစ်နိုင်ချေ။ သမ္မာတရားကို နားလည်ဖို့အတွက် သင်၏တာဝန်များကို ထမ်းဆောင်ရာတွင် ပြဿနာများကို ဖြေရှင်းရန် သမ္မာတရားကို မည်သို့ အသုံးပြုရမည်ကို စဉ်ဆက်မပြတ် ချင့်ချိန်တွေးဆရမည်။ ဤနည်းအားဖြင့် သင်သည် ချင့်ချိန်စဉ်းစားခြင်း မရှိလျှင် ဤသမ္မာတရားများကို သင်ရရှိနိုင်သလော။ သင်သည် ဘုရားနှုတ်ကပတ်တော်များကို ချင့်ချိန်စဉ်းစားခြင်းမရှိလျှင် ဒေသနာမည်မျှကို ကြားရပါစေ၊ အယူဝါဒမည်မျှကို သင်နားလည်ပါစေ စကားများနှင့် အယူဝါဒများ၏ အဆင့်တွင်သာ သင်အစဉ်သဖြင့် နေနေလိမ့်မည်။ ဤစကားများနှင့် အယူဝါဒများကို မည်သို့ပြောဆိုရမည်ကို သင်သိလျှင် သင်သည် ယခုအချိန်တွင် စိတ်ပြင်းပြပြီး အားမာန်တက်ကြွနေသောကြောင့် ဘုရားသခင်ကို သင်၏ယုံကြည်ခြင်းသည် အကျိုးဖြစ်ထွန်းပြီးသားဖြစ်ကာ သင်၏ဝိညာဉ်ရင့်ကျက်မှုသည် အလွန်မြင့်မားသည်ဟု သင်ထင်မြင်အောင် ဤအရာက သင့်ကို မကြာခဏ လှည့်စားနိုင်သည်။ သို့ရာတွင် အမှန်တရားနှင့် ထိပ်တိုက်ရင်ဆိုင်ရသောအခါ၊ ဆိုလိုသည်မှာ စမ်းသပ်မှုများနှင့် အတိဒုက္ခတို့ကို ရင်ဆိုင်ရသောအခါ ဤစကားများနှင့် အယူဝါဒများသည် သင့်အတွက် အကာအကွယ်ပေးသည်မှာ မည်မျှနည်းပါးကြောင်းကို သင် တွေ့မြင်လာလိမ့်မည်။ ယင်းတို့သည် ဘုရားသခင်က လူအား ပေးသော စမ်းသပ်မှုတစ်ခုချင်းစီကို သင်ချောမွေ့စွာ အောင်မြင်နိုင်ဖို့ သေချာစေရန်ကို မဆိုထားနှင့်၊ သင့်ကို တစ်ခုတည်းသော စမ်းသပ်မှုမျှကိုပင် ကာကွယ်မပေးနိုင်ပေ။ ထိုထက် ဤစကားလုံးများနှင့် အယူဝါဒများသည် သင့်ကို ပျက်စီးခြင်းသို့ ဆိုက်ရောက်စေသည်ဟု သင်ခံစားရလိမ့်မည်။ ထိုသို့သောအချိန်များတွင် သမ္မာတရားကို သင်နားလည်သည်မှာ မည်မျှနည်းပါးကြောင်းနှင့် သမ္မာတရား လက်တွေ့ကျမှုထဲသို့ သင်မဝင်ရောက်ရသေးကြောင်းတို့ကို သင်မြင်ရလိမ့်မည်။ မကြာခဏဆိုသလို လူများသည် စမ်းသပ်မှုများကို ထိပ်တိုက်ရင်ဆိုင်ရပြီး ရှေ့ဆက်လမ်းကို မမြင်နိုင်သည့်အခါ သမ္မာတရားမရှိသည့် ၎င်းတို့၏ ခိုကိုးရာမဲ့ခြင်းကို နောက်ဆုံးတွင် ခံစားရပြီး ၎င်းတို့၏ အယူဝါဒအကြောင်း ပြောခြင်းအားလုံးသည် မည်မျှ အသုံးမကျသည်ကို ခံစားကြရသည်။ ထိုအချိန်မှသာလျှင် ၎င်းတို့မည်မျှ ချို့တဲ့ပြီး မည်မျှ သနားဖွယ်ကောင်းသည်ကို ၎င်းတို့ တွေ့မြင်ကြသည်။ အရာအားလုံးက လုံခြုံဘေးကင်းပြီး ပြဿနာမရှိသည့်အချိန်တွင် သင်သည် အရာအားလုံးကို နားလည်သည်ဟု အစဉ်သဖြင့် ခံစားရသည်။ သင်၏ယုံကြည်ခြင်းသည် အချည်းနှီးမဖြစ်ကြောင်း၊ ယင်းမှ သင်သည် များစွာ ရရှိပြီးဖြစ်ကြောင်းကို သင်ခံစားရသည်။ မည်သည့်အရာပင် ဖြစ်ပါစေ သင့်အတွက် စိုးရိမ်စရာ တစ်ခုမျှ မရှိဟု သင်ခံစားရသည်။ စင်စစ်အားဖြင့် သင်သည် အချို့သော စကားများနှင့် အယူဝါဒများသက်သက်ကိုသာ နားလည်ခြင်း ဖြစ်သည်။ ယင်းတို့သည် မည်သို့ပင်ဆိုစေ မည်သည့်အသုံးတည့်ခြင်းမျှ မရှိချေ။ ဘေးဒုက္ခများနှင့် ကပ်ဘေးတို့ကို ရင်ဆိုင်ရာတွင် သင်သည် အခြေအနေကို မည်သို့ ရင်ဆိုင်ရမှန်း မသိဘဲ မည်သည့်အရာကို လုပ်ဆောင်ရမှန်း မသိပေ။ ဘုရားသခင်ထံ ဆုတောင်းသည့်အချိန်တွင် သင်သည် မည်သည့်အရာကို ပြောရမှန်း သိမည် မဟုတ်ပေ၊ သို့မဟုတ် မည်သည့်အရာကို တောင်းဆိုရမှန်း သိမည်မဟုတ်ပေ။ သင်သည် လမ်းကြောင်းကို ရှာမတွေ့နိုင်ချေ။ ဤအရာက လူသည် မည်မျှ သနားဖွယ်ကောင်းသည်ကို ပြလေသည်။ သင်၏ စိတ်နှလုံးသည် ဘုရားနှုတ်ကပတ်တော်များ ကင်းမဲ့နေပြီး သန့်ရှင်းသော ဝိညာဉ်တော်၏ လုပ်ဆောင်ချက် ကင်းမဲ့သည်။ သင်သည် အမှောင်ထဲတွင် ရောက်နှင့်ပြီးသား ဖြစ်သည်။ ဘုရားကို သင်၏ ယုံကြည်ခြင်းသည် မည်သည့်အရာကိုမျှ မရရှိသေးသလို ယခုအခါတွင် သင်သည် သူတောင်းစားတစ်ဦးကဲ့သို့ ဆင်းရဲချွတ်ခြုံကျနေလေသည်။ ထိုအခါမှသာလျှင် ထိုနှစ်များတစ်လျှောက် ဘုရားသခင်အပေါ် သင်၏ ယုံကြည်ခြင်းသည် သမ္မာတရား လက်တွေ့ကျမှု လုံးဝ ကင်းမဲ့နေသည်ကို သင်ခံစားရသည်။ ယခုအခါတွင် သင်သည် လုံးဝ ဖော်ထုတ်ခံရပြီးဖြစ်လေသည်။ ဘုရားအပေါ် နှစ်ပေါင်းများစွာ ယုံကြည်ခြင်းသည် သင့်ကို ထိုသို့သော အခြေအနေသို့ ရောက်သွားစေလျှင် သင်သည် ဖယ်ရှားရှင်းလင်းခြင်းခံရဖို့ သေချာပေသည်။

၂၀၁၇ ခုနှစ်၊ ဖေဖော်ဝါရီလ ၁၂ ရက်

အောက်ခြေမှတ်စုများ-

က။ လေဖြန်းခြင်း၊ တရုတ်ဆေးပညာတွင် ပြင်းထန်ကာ၊ အသက်အန္တရာယ်စိုးရိမ်ရဖို့ အလားအလာရှိပြီး အပြင်ပန်းရာသီဥတု အခြေအနေကြောင့် ဖြစ်သည့် အတွင်းပိုင်း အအေးမိခြင်းကို ရည်ညွှန်းရာ၌ အသုံးပြုသည့် ဝေါဟာရတစ်ခု။


ဂုဏ်အဆင့်အတန်း၏ စုံစမ်းသွေးဆောင်ခြင်းနှင့် ချည်နှောင်မှုကို ဖြေရှင်းရန်နည်းလမ်း

ဖောက်ပြန်ပျက်စီးသော လူသားမျိုးနွယ်သည် ဂုဏ်သတင်းနှင့် အဆင့်အတန်းကို နှစ်သက်ကြသည်။ သူတို့အားလုံးက သြဇာအာဏာနောက် လိုက်ကြသည်။ ယခုတွင် ခေါင်းဆောင်များနှင့် အမှုဆောင်များဖြစ်ကြသော သင်တို့သည် သင်၏ လုပ်ဆောင်ချက်များကို ထမ်းဆောင်ရန် မိမိ၏ ရာထူး၊ သို့မဟုတ် အဆင့်ကို အသုံးပြုကြသည်ဟု သင်တို့ မခံစားကြသလော။ ဘုရားသခင်၏ အိမ်တော်၌ သူတို့ကိုယ်သူတို့ အရာရှိများဖြစ်သည်ဟု ထင်မြင်ကြကုန်သော အန္တိခရစ်နှင့် အတုအယောင် ခေါင်းဆောင်များသည်လည်း အခြားသူများထက် ပိုတော်ကာ ပိုသာသည်ဟု တွေးထင်ကြပြီး ထိုနည်းတူ အသုံးပြုကြသည်။ ၎င်းတို့တွင် တရားဝင်ရာထူးနှင့် အဆင့်မရှိပါက ၎င်းတို့၏တာဝန်များကို ထမ်းဆောင်ရာတွင် ဝန်တာစိတ် မရှိသည့်အပြင် အလုပ်ကို လေးနက်စွာ လုပ်ဆောင်မည် မဟုတ်ပေ။ လူတိုင်းသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ခြင်းကို အရာရှိတစ်ဦးဖြစ်ခြင်းနှင့် ညီမျှသည်ဟု သဘောထားပြုမူကာ လူတိုင်းက အရာရှိသူတစ်ဦးအဖြစ် အရေးယူ ဆောင်ရွက်လိုကြသည်။ အကောင်းမြင်သဘောဖြင့် ဆိုရသော် ဤသည်ကို အသက်မွေးမှုလုပ်ငန်းအား လိုက်စားခြင်းဟု ငါတို့ခေါ်ဆိုသည်။ သို့သော် အဆိုးမြင်သဘောတွင် ဤသည်ကို ကိုယ်ပိုင်လုပ်ငန်းကို လုပ်ကိုင်ဆောင်ရွက်ခြင်းဟုခေါ်သည်။ ယင်းမှာ ကိုယ်ပိုင် ရည်မှန်းချက်များနှင့် ဆန္ဒများကို ဖြည့်ဆည်းရန်အတွက် ပုဂ္ဂလိကနိုင်ငံတော် ထူထောင်ခြင်းပင် ဖြစ်သည်။ အဆုံးတွင် အဆင့်အတန်းရှိခြင်းက ကောင်းသလော၊ ဆိုးသလော။ လူတို့အမြင်တွင် ယင်းက ကောင်းသောအရာ ဖြစ်သည်။ သင့်တွင် တရားဝင်ရာထူးတစ်ခု ရှိသောအခါ စကားပြောခြင်းနှင့် လုပ်ဆောင်ခြင်းက ကွာခြားလေသည်။ သင့်စကားလုံးများ၌ အင်အားရှိပြီး လူများက ယင်းတို့ကို အရေးစိုက်ကြမည်။ သူတို့သည် သင့်ကို ဖော်လံဖားပြီး သင့်ရှေ့တွင် ဟစ်ကြွေးသံများနှင့် ချီတက်ကာ နောက်မှနေ၍ ထောက်ခံကြလိမ့်မည်။ သို့သော် သင်၏ အဆင့်အတန်းနှင့် ရာထူးမရှိလျှင် သင့်စကားများကို နားစိုက်ကြမည် မဟုတ်တော့ချေ။ သင့်စကားများက မှန်ကန်ပြီး ကောင်းမွန်သော အသိတရားပြည့်ဝကာ လူတို့အတွက် အကျိုးပြုနိုင်သော်လည်း သင့်ကို မည်သူမျှ ဂရုစိုက်ကြမည် မဟုတ်ချေ။ ဤအရာက ဘာကိုပြသနည်း။ လူသားများက အဆင့်အတန်းကို အမွန်အမြတ်ထားကြသည်။ သူတို့အားလုံး၌ ရည်မှန်းချက်များနှင့် လိုအင်ဆန္ဒများ ရှိကြသည်။ သူတို့အားလုံးသည် အခြားသူများ၏ ကိုးကွယ်ဆည်းကပ်မှုကို ရှာဖွေကြပြီး ရာထူးအဆင့်အတန်း တစ်ခုမှနေ၍ အရေးကိစ္စများကို ကိုင်တွယ်ရန် နှစ်သက်ကြသည်။ လူတစ်ဦးသည် ရာထူးအဆင့်အတန်းတစ်ခုမှနေ၍ ကောင်းမြတ်ခြင်းကို ဖြစ်မြောက်ဆောင်ရွက်နိုင်သလော။ လူတို့အား အကျိုးပြုသော အရာတို့ကို လုပ်ပေးနိုင်သလော။ ယင်းက မသေချာပေ။ ယင်းသည် သင်လျှောက်သည့် လမ်းကြောင်းနှင့် အဆင့်အတန်းအား သင်သဘောထားပြုမူပုံအပေါ် မူတည်သည်။ အကယ်၍ သင်သည် သမ္မာတရားကို မလိုက်စားဘဲ အခြားသူများ၏ မျက်နှာသာပေးခြင်းကို အမြဲရယူလိုစိတ်ရှိကာ သင်၏ကိုယ်ပိုင် ရည်မှန်းချက်များနှင့် ဆန္ဒများ၊ ရာထူးဂုဏ်ဒြပ်အတွက် သင်၏ကိုယ်ပိုင် တောင့်တမှုတို့ကို အမြဲ ဖြည့်ဆည်းလိုစိတ်ရှိနေပါက သင်သည် အန္တိခရစ်များ၏လမ်းကြောင်းကို လျှောက်နေပေသည်။ အန္တိခရစ်များ၏ လမ်းကြောင်းကို လျှောက်သော လူတစ်ဦးသည် ၎င်းတို့၏ လိုက်စားမှုနှင့် တာဝန်ထမ်းဆောင်မှု၌ သမ္မာတရားနှင့် ကိုက်ညီနိုင်မည်လော။ လုံးဝမကိုက်ညီနိုင်ပေ။ ဤသည်မှာ မိမိရွေးချယ်သော လမ်းကြောင်းက အရာရာကို အဆုံးအဖြတ် ပေးသောကြောင့် ဖြစ်သည်။ လူတစ်ဦးသည် လမ်းမှားကို ရွေးချယ်မိလျှင် သူတို့၏ ကြိုးပမ်းမှုများ၊ သူတို့၏ တာဝန်ထမ်းဆောင်မှုနှင့် သူတို့၏ လိုက်စားမှုတို့က သမ္မာတရားနှင့် မည်သည့်နည်းနှင့်မျှ မကိုက်ညီချေ။ ယင်းတို့နှင့်ပတ်သက်သော မည်သည့်အရာက သမ္မာတရားနှင့် ကွဲလွဲသနည်း။ သူတို့၏ လုပ်ဆောင်ချက်များတွင် သူတို့က မည်သည့်အရာနောက်သို့ လိုက်ကြသနည်း။ (အဆင့်အတန်းနောက်သို့ ဖြစ်၏။) အဆင့်အတန်းအတွက်ကြောင့် အမှုအရာများကို ပြုလုပ်သော လူတို့အားလုံးက မည်သည့်အရာကို ပြသကြသနည်း။ လူတချို့က “သူတို့သည် စကားလုံးများနှင့် အယူဝါဒများကို အမြဲပြောကြသည်၊ သူတို့သည် သမ္မာတရား လက်တွေ့ကျမှုကို မည်သည့်အခါမျှ မိတ်သဟာယမပြုကြ၊ သူတို့သည် အမြဲတမ်း ဝါကြွားသည်၊ သူတို့ကိုယ်ပိုင်အကျိုးအတွက် အမြဲစကားပြောကြသည်၊ ဘုရားသခင်ကို မည်သည့်အခါမျှ မချီးမြှောက်ကြ သို့မဟုတ် သက်သေမခံကြပေ။ မိမိအထဲတွင် ထိုသို့သောအရာများကို ထုတ်ဖော်ပြထားသော လူတို့သည် ရာထူးဂုဏ်ဒြပ်အတွက် ပြုမူကျင့်ကြံကြသည်။” ဤသည်မှာ မှန်သလော။ (မှန်ပါသည်။) ၎င်းတို့သည် စကားလုံးများနှင့် အယူဝါဒများကို အဘယ်ကြောင့် ပြောပြီး ဝါကြွားကြသနည်း။ ၎င်းတို့သည် အဘယ်ကြောင့် ဘုရားသခင်ကို ချီးမြှောက်ပြီး သက်သေမခံသနည်း။ အကြောင်းမှာ ၎င်းတို့၏ စိတ်နှလုံးထဲတွင် ၎င်းတို့၏ အဆင့်အတန်းနှင့် ၎င်းတို့၏ ကျော်ကြားမှုအပြင် အကျိုးအမြတ်တို့သာ ရှိသည်။ ဘုရားသခင်လုံးလုံး မရှိပေ။ ထိုသို့သော လူများသည် ဂုဏ်ဒြပ်နှင့် ဩဇာအာဏာတို့ကို အထူးသဖြင့် မြတ်နိုးကိုးကွယ်ကြသည်။ ၎င်းတို့၏ ကျော်ကြားမှုနှင့် အကျိုးအမြတ်တို့သည် ၎င်းတို့အဖို့ အလွန်တရာ အရေးကြီးသည်။ ၎င်းတို့၏ ကျော်ကြားမှု၊ အကျိုးအမြတ်နှင့် အဆင့်အတန်းတို့သည် ၎င်းတို့အသက် ဖြစ်လာကြသည်။ ဘုရားသခင်သည် ၎င်းတို့စိတ်နှလုံးများထဲ၌ မရှိပေ၊ ၎င်းတို့သည် ဘုရားသခင်ကို ကျိုးနွံနာခံဖို့နေနေသာသာ မကြောက်ကြပေ။ ၎င်းတို့လုပ်သမျှသည် မိမိတို့ကိုယ်ကို ချီးမြှောက်သည်၊ သက်သေခံပြီး အခြားသူများ၏ လေးစားအားကျမှု ရရှိဖို့ ဝါကြွားသည်။ သို့ဖြစ်၍ ၎င်းတို့သည် မိမိတို့အကြောင်း၊ ၎င်းတို့လုပ်ပြီးဖြစ်သည့်အရာအကြောင်း၊ ၎င်းတို့မည်မျှ ဒုက္ခခံပြီးကြောင်း၊ ဘုရားသခင်ကို ၎င်းတို့မည်မျှ စိတ်ကျေနပ်စေကြောင်း၊ ၎င်းတို့ ပြုပြင်ခြင်းခံရသည့်အခါ ၎င်းတို့မည်မျှ သည်းညည်းခံကြကြောင်း ကြွားလုံးထုတ်ကြသည်၊ အားလုံးမှာ လူများ၏ စာနာမှုနှင့် လေးစားအားကျမှုတို့ကို ရရှိဖို့ဖြစ်သည်။ ဤလူများသည် အန္တိခရစ်များကဲ့သို့ လူတစ်မျိုးတစ်စားတည်း ဖြစ်ကြသည်၊ ၎င်းတို့သည် ပေါလု၏ လမ်းကြောင်းကို လျှောက်ကြသည်။ ၎င်းတို့၏အန္တိမ အဆုံးသတ်မှာ အဘယ်နည်း။ (၎င်းတို့သည် အန္တိခရစ်များ ဖြစ်ကြပြီး ဖယ်ရှားရှင်းလင်းခြင်းခံရသည်။) ထိုသို့သောရလဒ်မျိုးက သူတို့ကို စောင့်ကြိုနေကြောင်း ဤလူတို့ သိကြသလော။ (သိကြပါသည်။) သူတို့ သိကြသလော။ သိလျှင် သူတို့ပြုသည့်အတိုင်း အဘယ့်ကြောင့် ဆက်၍ပြုလုပ်ကြသနည်း။ အမှန်တွင် သူတို့က မသိကြပေ။ သူတို့၏ လုပ်ရပ်များက ကောင်းမွန်ပြီး မှန်ကန်သည်ဟု သူတို့ယုံကြည်ကြသည်။ သူတို့ပြုလုပ်သည့် အရာများထဲမှ မည်သည့်အရာက ဘုရားသခင်ကို ဆန့်ကျင်သည်၊ သို့မဟုတ် ဘုရားသခင်ကို မကျေနပ်စေသည်၊ သို့တည်းမဟုတ် သူတို့နောက်ကွယ်၌ ရည်ရွယ်ချက်တစ်ခုခုရှိသည်၊ သို့မဟုတ် သူတို့ လျှောက်လှမ်းနေသည့် လမ်းကြောင်းက မည်သည့်လမ်းကြောင်းဖြစ်သည်တို့ကို တွေ့ရှိရန် မိမိဘာသာ လုံးဝ မဆန်းစစ်ကြချေ။ ထိုကဲ့သို့သော အရာများနှင့်ပတ်သက်၍ ၎င်းတို့သည် မိမိကိုယ်ကို ဆန်းစစ်ခြင်း လုံးဝ မရှိကြချေ။ 

ခေါင်းဆောင်များနှင့် အမှုဆောင်များအနေဖြင့် ဤမေးခွန်းများကို သင်တို့ စဉ်းစားဖူးသလော။ ဘုရားသခင် ကျွန်ုပ်အား အပ်နှင်းထားသော တာဝန်ပေးစေခိုင်းချက်မှာ သာမန်နောက်လိုက်တစ်ဦး၏ သာမန်တာဝန်မဟုတ်ဘဲ အထူးတာဝန်ပေးစေခိုင်းချက်ဖြစ်သည်။ ဤတာဝန်၌ အထူးတာဝန်ပါရှိပြီး အထူးအရေးပါမှုရှိသည်။ ထို့ကြောင့် ဤအထူးလုပ်ငန်းကို ဆောင်ရွက်ခြင်းနှင့် ဤတာဝန်ကို ထမ်းဆောင်ခြင်းတွင် ဘုရားသခင်၏ ရည်ရွယ်ချက်နှင့်အညီ ဖြစ်စေရန် သို့မဟုတ် အနည်းဆုံးအနေဖြင့် ဘုရားသခင်၏ အလွန်မုန်းတီးစက်ဆုပ်မှုကို ရှောင်ရှားရန် မည်သည့်လမ်းကို လျှောက်သင့်သနည်း။ ဘုရားသခင်၏ စုံလင်အောင်ပြုခြင်းခံရဖို့နှင့် အန္တိခရစ်များ၏ လမ်းကြောင်းကို လိုက်ပြီး ထိုသို့ဖြင့် ဖယ်ရှားရှင်းလင်းခံရခြင်းကို ရှောင်ကြဉ်ဖို့ မည်ကဲ့သို့ လိုက်လျှောက်သင့်သနည်း။ ဤမေးခွန်းများကို သင်တို့ စဉ်းစားဖူးပါသလော။ (ခေါင်းဆောင်တစ်ဦးအဖြစ် စတင်အမှုထမ်းစဉ်တွင် ဘုရားသခင်သည် ကျွန်ုပ်အား ချီးမြှောက်ခဲ့သည်ဟု ကျွန်ုပ်ခံစားမိသည်။ သမ္မာတရားကို လိုက်လျှောက်ပြီး မိမိ၏တာဝန်ကို ကောင်းစွာ ထမ်းဆောင်သင့်ကြောင်း သိသော်လည်း ကျွန်ုပ်၏ မာနထောင်လွှားသော သဘာဝကြောင့် ဂုဏ်သတင်းနှင့် အဆင့်အတန်းကို အမြဲတမ်း မလိုက်လျှောက်ဘဲ မနေနိုင်ချေ။ ဤသည်ကို သတိပြုပြီးနောက်မှ ကျွန်ုပ်သည် ဘုရားသခင်ထံ ဆုတောင်းပြီး အဖြေတစ်ခုရှာဖို့ သူ၏နှုတ်ကပတ်တော်ထဲမှ သက်ဆိုင်သော ကျမ်းပိုဒ်များကို ရှာဖွေနိုင်ခဲ့သည်။ ထိုအချိန်၌ ကျွန်ုပ်၏လမ်းကြောင်းကို အနည်းငယ် နောက်ကြောင်းလှည့်နိုင်ခဲ့သော်လည်း အနာဂတ်တွင် ဤအခြေအနေ ထပ်၍ဖြစ်လာနိုင်သည့်အပြင် စိတ်နှလုံးထဲ၌ မိမိကိုယ်ကို မုန်းတီးမိသော်လည်း ဤပြဿနာကို လုံးလုံးလျားလျား ဖြေရှင်းရခက်ပေသည်။) သင်သည် သင်၏ အတွေးအမြင်များကို မထိန်းချုပ်နိုင်ဘဲ ဂုဏ်သတင်းနှင့် အဆင့်အတန်းကို လိုက်စားလိုသော သင်၏ ရည်မှန်းချက်နှင့် လိုအင်ဆန္ဒကိုလည်း သင်မထိန်းချုပ်နိုင်ပေ။ ဤသည်မှာ ဖောက်ပြန်ပျက်စီးသော စိတ်သဘောထားက သင့်စိတ်နှလုံးထဲတွင် အမြစ်တွယ်နေပြီဖြစ်ကြောင်း သက်သေဖြစ်သည်။ ဤသည်မှာ တဒင်္ဂစိတ်ခံစားချက် သို့မဟုတ် တခဏတာ စိတ်ခံစားမှုမဟုတ်သကဲ့သို့ သင့်အပေါ် အခြားသူများက သွတ်သွင်းထားခြင်းလည်း မဟုတ်ချေ။ ယင်းကို သင့်အား အခြားတစ်ယောက်ယောက်က သင်ပေးစရာမလိုပေ။ ယင်းမှာ သင့်အတွေးအမြင်၏ သဘာဝအထုံပါရမီနှင့် သင့်လုပ်ဆောင်ချက်၏ သဘာဝလမ်းကြောင်းဖြစ်သည်။ ဤအရာမှာ သင်၏သဘာဝဖြစ်၏။ လူတစ်ဦး၏သဘာဝထဲက ရှိရင်းစွဲ အရာများမှာ ပြောင်းလဲရန် အလားအလာမရှိဆုံးသော အရာများဖြစ်သည်။ ထို့ကြောင့် စာတန်ဆန်သော သဘာဝကြောင့်၊ လူများသည် ဂုဏ်အဆင့်အတန်း ရသည်နှင့်တစ်ပြိုင်နက်၊ ထို့နောက်တွင် ၎င်းတို့သည် အန္တရာယ်ရှိကြသည်။ ထို့ကြောင့် မည်သည့်အရာကို လုပ်ဆောင်သင့်သနည်း။ ၎င်းတို့တွင် လိုက်လျှောက်ဖို့ လမ်းကြောင်း မရှိသလော။ ၎င်းတို့သည် ထိုအန္တရာယ်ရှိသော အခြေအနေကို ကျရောက်ပြီးဖြစ်သည်နှင့်တစ်ပြိုင်နက် ၎င်းတို့အတွက် ပြန်လှည့်ရန်လမ်း မရှိတော့ပြီ‌လော။ ငါ့ကိုပြောလော့၊ ဖောက်ပြန်ပျက်စီးသော လူတို့ အဆင့်အတန်း ရသည်နှင့်တစ်ပြိုင်နက် ၎င်းတို့ မည်သူပင် ဖြစ်ပါစေ၊ ၎င်းတို့သည် အန္တိခရစ်များ ဖြစ်လာကြသလော။ ဤသည်မှာ အကြွင်းမဲ့ဖြစ်သလော။ (သမ္မာတရားကို ၎င်းတို့ မလိုက်စားလျှင်၊ ၎င်းတို့ အန္တိခရစ်များ ဖြစ်လာကြလိမ့်မည်ဖြစ်၏၊ သို့သော် သမ္မာတရားကို ၎င်းတို့ လိုက်စားလျှင် ဖြစ်ကြလိမ့်မည်မဟုတ်။) ယင်းက လုံးဝ မှန်ကန်ပေသည်။ လူများသည် သမ္မာတရားကို မလိုက်စားလျှင်၊ ၎င်းတို့သည် အန္တိခရစ်များ ဖြစ်လာဖို့ သေချာပေသည်။ ပြီးလျှင် အန္တိခရစ်တို့၏ လမ်းကြောင်းကို လျှောက်သော သူများအားလုံးသည် ဂုဏ်အဆင့်အတန်းကြောင့် ထိုသို့ပြုလုပ်ရခြင်းဖြစ်သည်မှာ မှန်ကန်သလော။ မဟုတ်ပေ၊ ယင်းမှာ ၎င်းတို့သည် သမ္မာတရားကို မချစ်သောကြောင့်၊ မှန်ကန်သောလူများ မဟုတ်သောကြောင့် အဓိက ဖြစ်သည်။ ၎င်းတို့၌ ဂုဏ်အဆင့်အတန်း ရှိသည်ဖြစ်စေ၊ မရှိသည်ဖြစ်စေ၊ သမ္မာတရားကို မလိုက်စားသည့်လူများအားလုံးသည် အန္တိခရစ်တို့၏ လမ်းကြောင်းကို လျှောက်ကြသည်။ ၎င်းတို့သည် ဒေသနာမည်မျှကို ကြားပြီးဖြစ်စေ၊ ထိုသို့သော လူများသည် သမ္မာတရားကို လက်မခံကြပေ။ ၎င်းတို့သည် လမ်းကြောင်းအမှန်ကို မလျှောက်ကြဘဲ မရိုးဖြောင့်သော လမ်းကြောင်းဆီသို့သွားရန် ဆုံးဖြတ်ထားကြပေသည်။ ဤသည်မှာ လူတို့ စားသည့်ပုံနှင့် ဆင်တူ၏။ အချို့သည် မိမိတို့၏ ကိုယ်ခန္ဓာကို အာဟာရဖြည့်တင်းပေးနိုင်ပြီး မိမိတို့၏ ပုံမှန်တည်ရှိမှုကို ထောက်ပံ့ပေးနိုင်သည့် အစားအစာကို မစားသောက်ကြဘဲ၊ နောက်ဆုံးတွင် မိမိကိုယ်ကို ဆိုးကျိုးဖြစ်စေလျက်၊ ဘေးဖြစ်စေသော အရာများကိုသာ မလျှော့တမ်း စားသုံးကြသည်။ ဤသည်မှာ လူတို့ မိမိတို့ကိုယ်တိုင် ပြုလုပ်ကြသည့် ရွေးချယ်မှုတစ်ခု မဟုတ်လော။ ဖယ်ရှားရှင်းလင်းခြင်းခံရပြီးသည့်နောက်တွင် ခေါင်းဆောင်များနှင့် အမှုဆောင်အချို့က “ခေါင်းဆောင် ဖြစ်အောင်မလုပ်နဲ့၊ ပြီးတော့ ဂုဏ်အဆင့်အတန်း ရှိအောင်မလုပ်နဲ့။ လူတွေက ဂုဏ်အဆင့်အတန်းရတဲ့ တဒင်္ဂတွင်းမှာ အန္တရာယ်ရှိကြပြီး ဘုရားသခင်က သူတို့ကို ထုတ်ဖော်လိမ့်မယ်။ သူတို့ ထုတ်ဖော်ခံရတာနဲ့တစ်ပြိုင်နက် သူတို့ဟာ သာမန် ယုံကြည်သူတွေဖြစ်ဖို့တောင် အရည်အချင်းပြည့်မီမှာ မဟုတ်သလို၊ ဘာကောင်းချီးမင်္ဂလာမှ လုံးဝ ရမှာ မဟုတ်ဘူး။” ဟု ပြောလျက် အယူအဆများ ဖြန့်ဝေကြသည်။ ထိုသို့ပြောစရာလော။ အညှာတာဆုံးဆိုရလျှင်၊ ယင်းက ဘုရားသခင်ကို နားလည်မှုလွဲခြင်းအား ဖော်ပြပါသည်။ ကုန်ကုန်ပြောရလျှင်၊ ယင်းသည် သူ့ကို ပြစ်မှားစော်ကားခြင်း ဖြစ်၏။ သင်သည် မှန်ကန်သော လမ်းကြောင်းကို မလျှောက်ပါက၊ သမ္မာတရားကို မလိုက်စားသကဲ့သို့၊ ဘုရားသခင်၏လမ်းခရီးကို လိုက်မလျှောက်ဘဲ၊ ထိုအစား အန္တိခရစ်များ၏ လမ်းကြောင်းကို မလျှော့တမ်း လျှောက်ပြီး ပေါလု၏လမ်းကြောင်းတွင် အဆုံးသတ်ကာ၊ နောက်ဆုံး၌ ပေါလုကဲ့သို့ အဆုံးသတ်ဖြစ်သည့် အလားတူ အဆုံးသတ်ကို ကြုံရ၍၊ ဘုရားသခင်ကို စောဒကတက်ဆဲဖြစ်ပြီး ဘုရားသခင်ကို မဖြောင့်မတ်ဟု ဝေဖန်အကဲဖြတ်နေဆဲဖြစ်ပါက၊ သင်သည် စစ်မှန်သော အန္တိခရစ်အမျိုးတစ်ဦးသာ မဟုတ်လော။ ထိုသို့သော အပြုအမူသည် ကျိန်ဆိုခြင်းခံရသည်။ လူများသည် သမ္မာတရားကို နားမလည်သည့်အခါ၊ ၎င်းတို့၏ အယူအဆများနှင့် စိတ်ကူးများအားဖြင့် အစဉ် အသက်ရှင်သန်ကြပြီး ဘုရားသခင်ကို မကြာခဏ နားလည်မှုလွဲကာ ဘုရားသခင်၏ လုပ်ဆောင်ချက်များသည် ၎င်းတို့၏အယူအဆများနှင့် မကိုက်ညီဟု ခံစားကြရသည်၊ ယင်းက ၎င်းတို့၌ အပျက်သဘောဆောင်သည့် စိတ်ခံစားချက်များကို ဖြစ်ပေါ်စေသည်။ ဤအရာဖြစ်ပျက်သည်မှာ လူများ၌ ဖောက်ပြန်ပျက်စီးသော စိတ်သဘောထားများ ရှိသောကြောင့် ဖြစ်သည်။ ၎င်းတို့၏ ယုံကြည်ခြင်းက အလွန် သေးနုပ်ကာ ၎င်းတို့၏ ဝိညာဉ်ရင့်ကျက်မှုက အလွန် နုနယ်ပြီး နည်းပါးလွန်းသော သမ္မာတရားကိုသာ ၎င်းတို့ နားလည်သောကြောင့် ၎င်းတို့က အပျက်သဘောဆောင်သော အရာများပြောကာ စောဒကတက်ကြ၏။ ယင်းတို့အားလုံးက ခွင့်လွှတ်ဖွယ်ရာဖြစ်ပြီး ဘုရားသခင်က ယင်းတို့ကို မအောက်မေ့ပေ။ သို့သော် လမ်းကြောင်းအမှန်ကို မလျှောက်သည့်သူ၊ ဘုရားသခင်ကို လှည့်စား၊ ခုခံပြီး သစ္စာဖောက်ကာ ဘုရားသခင်နှင့် ဆန့်ကျင်တိုက်ခိုက်သော လမ်းကြောင်းကို အထူးသဖြင့် လျှောက်သည့် သူများရှိပေသည်။ ဤလူများသည် အဆုံးတွင် ဘုရားသခင်၏ အပြစ်ဒဏ်ပေးခြင်းနှင့် ကျိန်ဆဲခြင်းတို့ကို ခံကြရကာ၊ ထာဝရအပြစ်ဒဏ်နှင့် ပျက်စီးခြင်းထဲသို့ ထိုးဆင်းကြသည်။ ၎င်းတို့သည် မည်သို့များ ဤအခြေအနေသို့ ရောက်ရှိကြသနည်း။ အကြောင်းမှာ ၎င်းတို့သည် မိမိတို့ကိုယ်ကို မည်သည့်အခါမျှ ဆင်ခြင်သုံးသပ်ခြင်းနှင့် သိမြင်ခြင်း မရှိသောကြောင့် ဖြစ်သည်။ အကြောင်းမှာ ၎င်းတို့သည် သမ္မာတရားကို လုံးဝ လက်မခံဘဲ မဆင်မခြင်ပြုကာ၊ တစ်ဇွတ်ထိုးနိုင်ပြီး နောင်တရဖို့ ခေါင်းမာစွာ ငြင်းဆန်ကာ ၎င်းတို့ ထုတ်ဖော်ခြင်းခံရပြီး ဖယ်ရှားရှင်းလင်းခြင်း ခံကြရပြီးသည့်နောက် ဘုရားသခင်သည် မဖြောင့်မတ်ဟုဆိုလျက်၊ ဘုရားသခင်နှင့်ပတ်သက်၍ပင် ညည်းညူကြသောကြောင့် ဖြစ်သည်။ ထိုသို့သော လူများသည် ကယ်တင်ခြင်းကို ခံရနိုင်သလော။ (မခံရနိုင်ပါ။) ၎င်းတို့ ကယ်တင်ခြင်း မခံရနိုင်ပါ။ သို့ဖြစ်၍ ထုတ်ဖော်ခြင်းနှင့် ဖယ်ရှားရှင်းလင်းခြင်းခံရသည့် လူတိုင်းသည် လုံးလုံး ကယ်တင်ခြင်းမခံရနိုင်လောက်အောင် ဖြစ်ကြသည်မှာ မှန်ကန်သလော။ ၎င်းတို့သည် လုံးဝ ရွေးနုတ်မရနိုင်လောက်အောင် ဖြစ်သည်ဟု ပြော၍မရပေ။ အလွန်နည်းပါးသော သမ္မာတရားများကို နားလည်သူ၊ ငယ်ရွယ်ပြီး အတွေ့အကြုံမရှိသူများလည်း ရှိကြသည်။ ခေါင်းဆောင်များ၊ သို့မဟုတ် အမှုတော်ဆောင်များ ဖြစ်လာပြီး ဂုဏ်အဆင့်အတန်း ရှိလာသည်နှင့်၊ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထား၏ လမ်းညွှန်ခြင်းကို ခံရကာ ဂုဏ်အဆင့်အတန်းကို လိုက်စားပြီး ဂုဏ်အဆင့်အတန်းကို အရသာတွေ့သောကြောင့် အန္တိခရစ်တို့၏ လမ်းကြောင်းကို အလိုလို လျှောက်ကြသည့် သူများလည်း ရှိသည်။ ထုတ်ဖော်ခြင်းနှင့် တရားစီရင်ခြင်းတို့ကို ခံရပြီးသည့်နောက်၊ ၎င်းတို့သည် နိနေဝေမြို့သားများကဲ့သို့ ဆိုးယုတ်ခြင်းကို စွန့်လွှတ်လျက်၊ ၎င်းတို့ လျှောက်ခဲ့ဖူးသကဲ့သို့ ဆိုးယုတ်သည့် လမ်းကြောင်းကို မလျှောက်တော့ဘဲ၊ မိမိတို့ကိုယ်ကို ဆင်ခြင်သုံးသပ်နိုင်ပြီး အမှန်တကယ် နောင်တရပါက၊ ကယ်တင်ခြင်းခံရဖို့ အခွင့်အရေး ရှိသေးသည်။ သို့ရာတွင် ထိုသို့သော အခွင့်အရေးတစ်ခု၏ သတ်မှတ်ချက်များမှာ အဘယ်နည်း။ ၎င်းတို့သည် အမှန်တကယ် နောင်တရကာ၊ သမ္မာတရားကို လက်ခံနိုင်ရမည်။ ထိုသို့ဖြစ်လျှင် ၎င်းတို့၌ မျှော်လင့်ချက်အချို့ ရှိနေသေးသည့်သဘောဖြစ်သည်။ ၎င်းတို့သည် မိမိတို့ကိုယ်ကို ဆင်ခြင်သုံးသပ်နိုင်စွမ်းမရှိ၊ သမ္မာတရားကို လုံးဝလက်မခံဘဲ အမှန်တကယ် နောင်တရဖို့ ရည်ရွယ်ချက် မရှိပါက၊ ၎င်းတို့သည် လုံးလုံး ဖယ်ရှားရှင်းလင်းခြင်း ခံရလိမ့်မည်။

“အဆင့်အတန်း” ဟူသော စကားလုံးကိုယ်၌သည် စမ်းသပ်မှု မဟုတ်သကဲ့သို့ စုံစမ်းသွေးဆောင်ခြင်းလည်း မဟုတ်ပေ။ ယင်းမှာ အဆင့်အတန်းကို လူတို့ ကိုင်တွယ်ပုံအပေါ်၌ မူတည်သည်။ ခေါင်းဆောင်အလုပ်ကို သင့်တာဝန်အဖြစ်၊ သင်ဆောင်ရွက်ရမည့် တာဝန်ဝတ္တရားအဖြစ် ခံယူထားလျှင် သင်သည် အဆင့်အတန်း၏ ဘောင်ခတ်ခြင်းကို ခံရမည်မဟုတ်ပေ။ ယင်းကို တရားဝင်ဂုဏ်ပုဒ်၊ သို့မဟုတ် ရာထူးတစ်ခုအဖြစ် လက်ခံထားပါက သင်သည် ဒုက္ခရောက်ပြီး ကျရှုံးမည်မှာ အသေအချာဖြစ်သည်။ သို့ဆိုလျှင် အသင်းတော်၏ ခေါင်းဆောင်နှင့် အမှုဆောင်တစ်ဦး ဖြစ်လာရာတွင် လူတစ်ဦးခံယူသင့်သည့် စိတ်ဓာတ်ကား အဘယ်နည်း။ သင်၏လိုက်စားမှုကို မည်သည့်နေရာတွင် အာရုံစိုက်သင့်သနည်း။ သင့်တွင် လမ်းကြောင်းရှိရမည်။ အကယ်၍ သင်သည် သမ္မာတရားကို မရှာဖွေဘဲ လက်တွေ့လုပ်ဆောင်မှု လမ်းကြောင်း မရှိပါက သင်၏ ဤအဆင့်အတန်းသည် သင်၏ထောင်ချောက် ဖြစ်လာမည်ဖြစ်ပြီး သင်ကျရှုံးသွားလိမ့်မည်။ အချို့လူတို့သည် အဆင့်အတန်းတစ်ခု ရလာသည်နှင့် တစ်ပြိုင်နက် ကွာခြားလာပြီး သူတို့၏စိတ်ဓာတ်မှာ ပြောင်းလဲသွားတတ်သည်။ သူတို့ကိုယ်သူတို့ မည်သို့ဝတ်စားရမည်၊ အခြားသူများကို မည်သို့ပြောဆိုရမည်၊ မည်သည့်လေသံမျိုးကို ခံယူကျင့်သုံးရမည်၊ လူတို့နှင့် မည်သို့ဆက်ဆံရမည်၊ သို့မဟုတ် မည်သို့ ဟန်ပန်အမူအရာ ထားရမည်ဟူသည်ကို မသိကြတော့ချေ။ ရလဒ်အနေဖြင့် သူတို့ကိုယ်သူတို့ ပုံရိပ်တစ်ခုကို စတင်ဖန်တီးကြသည်။ ဤသည်မှာ ဖောက်ပြန်ခြင်းမဟုတ်လော။ အချို့သောလူတို့သည် ဘာသာတရားမရှိသူများ၏ ဆံပင်ပုံစံများ၊ သူတို့ဝတ်ဆင်သည့် အဝတ်အစားများ၊ ၎င်းတို့၏အပြောအဆိုနှင့် ဟန်ပန်အမူအရာ အရည်အသွေးများကို အလေးဂရုပြုကြသည်။ ထိုသူတို့သည် ၎င်းတို့အား အတုယူကာ ဤလမ်းစဉ်အတိုင်း ဘာသာတရားမရှိသူများ၏ လမ်းညွှန်မှုနောက် လိုက်ကြသည်။ ဤသည်မှာ အပြုသဘောဆောင်သော အရာလော။ (မဟုတ်ပါပေ။) ဤတွင် ဘာဖြစ်နေသနည်း။ ဤသည်တို့ကို အပေါ်ယံ အလေ့အကျင့်များအဖြစ် မြင်ရသော်လည်း ယင်းတို့သည် အမှန်တကယ် လိုက်စားမှုတစ်မျိုးဖြစ်သည်။ ယင်းတို့မှာ အတုခိုးခြင်း ဖြစ်၏။ ဤသည်မှာ မှန်ကန်သော နည်းလမ်းမဟုတ်ပေ။ ယခုတွင် သင်တို့သည် ဤထင်ရှားသော ဟန်ဆောင်မှုများနှင့် မျက်နှာဖုံးများတွင် အမှားနှင့်အမှန်ကို ခွဲခြားသိနိုင်သော်လည်း ငြင်းဆိုပြီး အမှားကို ပုန်ကန်နိုင်သလော။ (ယင်းကို သတိပြုမိသောအခါ ပုန်ကန်နိုင်၏။) ဤသည်မှာ သင်တို့၏ လက်ရှိ ဝိညာဉ်ရင့်ကျက်မှုပင် ဖြစ်သည်။ ဤအတွေးများက သင့်စိတ်နှလုံးထဲ၌ အသစ်ဖြစ်သောအခါ ယင်းတို့ကို ထိုးထွင်းသိမြင်ပြီး ခွဲခြားနိုင်သည်။ အကယ်၍ သင်သည် အဆင့်အတန်းကို လိုက်စားရန် လှုံ့ဆော်ခံရပါက ဤဆန္ဒကို သင်ကိုယ်တိုင် ထိန်းညှိနိုင်သည်၊ ထိုသို့ဖြင့် ဆင်ခြင်တုံတရား ပျောက်ကွယ်သွားသော သားရဲတိရစ္ဆာန်ကဲ့သို့ မိမိ၏ စံထားရသူနောက် လိုက်နေသည့် အစွဲအလမ်းကြီးသော ပရိသတ်နှင့် တူမည်မဟုတ်တော့ပေ။ ကိုယ်တိုင်ကိုယ်ကျအားဖြင့် သင်သည် ထိုအယူအဆများကို ခွဲခြားဖော်ထုတ်နိုင်လေသည်။ သင်သည် လူတို့၏ ဝိုင်းရံခြင်းမရှိသောအခါ မည်သည့်စုံစမ်းသွေးဆောင်မှုမျှ မရှိတော့ဘဲ သင်၏ ဇာတိပကတိကို ပုန်ကန်နိုင်သည်။ သို့သော် လူတို့က သင့်နောက်လိုက်ခဲ့ပါက၊ သင့်ကို အာရုံစိုက်ဗဟိုပြုခဲ့ပါက၊ သင်၏ နေ့စဉ်လိုအပ်ချက်များကို ဂရုစိုက်ခဲ့ပါက၊ သင့်ကို ကျွေးမွေးပြီး အဝတ်ဆင်ယင်ပေးကာ သင်၏လိုအပ်ချက်တိုင်းကို ဖြည့်ဆည်းပေးခဲ့ပါက အဘယ်သို့ဖြစ်မည်နည်း။ သင်၏စိတ်နှလုံးထဲ၌ မည်သည့်ခံစားချက်များ လှုပ်ရှားလာမည်နည်း။ အဆင့်အတန်း၏ အကျိုးကျေးဇူးများကို ပျော်မွေ့နေမည် မဟုတ်လော။ သို့ဖြစ်လျှင် သင်သည် ဇာတိပကတိကို ပုန်ကန်နိုင်ဦးမည်လော။ လူတို့က သင့်ပတ်လည်တွင် စုပြုံသောအခါ၊ သင်သည် ကြယ်တစ်ပွင့်ကဲ့သို့ သင့်ပတ်လည်တွင် ၎င်းတို့ ဝိုင်းရံနေသောအခါ သင်၏အဆင့်အတန်းကို သင်မည်သို့ ကိုင်တွယ်မည်နည်း။ သင်၏ အသိစိတ်ထဲက အရာများ၊ ဆိုလိုသည်မှာ သင်၏ အတွေးနှင့် စိတ်ကူးများထဲမှအရာများ ဖြစ်သည့်အဆင့်အတန်းအား တန်ဖိုးထားခြင်း၊ အဆင့်အတန်းအား မွေ့လျော်ခြင်း၊ အဆင့်အတန်းအတွက် အငမ်းမရဖြစ်ခြင်း၊ သို့မဟုတ် အရူးအမူးစွဲလမ်းခြင်းပင် ဖြစ်သည့် ဤအရာများအား တွေ့ရှိရန် သင်၏ စိတ်နှလုံးကို ဆန်းစစ်နိုင်သလော။ ယင်းတို့ကို သင်သတိပြုမိနိုင်သလော။ သင်သည် သင့်စိတ်နှလုံးထဲမှ ဤအရာများကို ဆန်းစစ်ပြီး သတိပြုနိုင်ပါက သင်သည် ထိုအခြေအနေ၌ ဇာတိပကတိကို ပုန်ကန်နိုင်မည်လော။ သင်၌ သမ္မာတရားကို လက်တွေ့လုပ်ဆောင်ရန် ဆန္ဒမရှိပါက သင်သည် ဤအရာများကို ပုန်ကန်မည်မဟုတ်ပါ။ ၎င်းတို့ကို မွေ့လျော်ပြီး အကြိုက်တွေ့လိမ့်မည်။ ကိုယ့်ကိုယ်ကိုယ် ကျေနပ်မှုအပြည့်ဖြင့် သင်သည် “ဘုရားသခင်ကို ယုံကြည်သူတစ်ဦးအနေဖြင့် အဆင့်အတန်းရှိခြင်းက အမှန်တကယ် ကောင်းမွန်ပေသည်။ ခေါင်းဆောင်တစ်ဦးအနေဖြင့် လူတိုင်းက ကျွန်ုပ်ပြောသည့်အတိုင်း လုပ်ကြသည်။ ထူးကဲသော ခံစားချက်ပါတကား။ ငါသည် ဤလူတို့ကို ဦးဆောင်ပြီး ရေလောင်းပေးသောသူဖြစ်၏။ ယခု သူတို့သည် ကျွန်ုပ်ကို နာခံနေကြပြီ။ အရှေ့သို့ သွားလော့ဟုဆိုသောအခါ မည်သူမျှ အနောက်သို့မသွားပေ။ ဆုတောင်းလော့ဟု ဆိုသောအခါ မည်သူမျှ သီချင်းမဆိုဝံ့ကြပေ။ ယင်းသည် အောင်မြင်မှုတစ်ခုဖြစ်သည်” ဟု ဆိုလိမ့်မည်။ ထို့နောက် သင်သည် အဆင့်အတန်း၏ အကျိုးကျေးဇူးများကို စတင်၍ မွေ့လျော်ပြီးဖြစ်လိမ့်မည်။ သို့ဆိုလျှင် အဆင့်အတန်းသည် သင့်အတွက် မည်သည့်အရာ ဖြစ်တော့မည်နည်း။ (အဆိပ်ဖြစ်တော့မည်။) အဆိပ်ဖြစ်သော်ငြားလည်း ၎င်းကို ကြောက်ရွံ့ရန် မလိုအပ်ပေ။ ဤအခြေအနေတွင် သင်သည် မှန်ကန်သောလိုက်စားမှုနှင့် မှန်ကန်သော လက်တွေ့လုပ်ဆောင်မှု နည်းလမ်းရှိရန် လိုအပ်သည်မှာ အတိအကျပင် ဖြစ်သည်။ များသောအားဖြင့် လူတို့တွင် အဆင့်အတန်း ရှိသော်လည်း ၎င်းတို့၏အလုပ်က ရလဒ်များ မရသေးသောအခါ “ကျွန်ုပ်သည် အဆင့်အတန်းကို ပျော်မွေ့ခြင်းမရှိ၊ ထို့ပြင် ထိုအဆင့်အတန်းက ကျွန်ုပ်အား ပေးသမျှအရာတိုင်းကို ပျော်မွေ့ခြင်းမရှိ” ဟု သူတို့ဆိုလိမ့်မည်။ သို့သော်လည်း ၎င်းတို့၏ အလုပ်သည် အောင်မြင်မှုအနည်းငယ်ကို ပြသပြီး ၎င်းတို့၏ အဆင့်အတန်းက လုံခြုံပြီဟု ခံစားသည်နှင့်တစ်ပြိုင်နက် ဆင်ခြင်တုံတရားဆုံးရှုံးပြီး အဆင့်အတန်း၏ အကျိုးကျေးဇူးများကို ခံစားကြတော့သည်။ သင်သည် စုံစမ်းသွေးဆောင်မှုကို သတိပြုမိနိုင်ရုံဖြင့် ဇာတိကပတိကို ပုန်ကန်နိုင်သည်ဟု သင်ယုံကြည်သလော။ သင်၌ ထိုဝိညာဉ်ရင့်သန်မှုမျိုး တကယ်ရှိသလော။ အမှန်မှာ သင်၌ မရှိပေ။ သင်၏ သတိပြုမိခြင်းနှင့် ပုန်ကန်ခြင်းတို့ကို လူ၏အသိတရားနှင့် လူသားတို့ပိုင်ဆိုင်ထားသော အခြေခံ ဆင်ခြင်တုံတရားအားဖြင့်သာလျှင် ရရှိခြင်းဖြစ်သည်။ ယင်းတို့မှာ သင့်အား ဤနည်းအတိုင်း မလုပ်ဆောင်ရန် သတိပေးသောအရာများ ဖြစ်သည်။ ယင်းသည် သင့်ကိုကူညီသော၊ သို့မဟုတ် သင့်ကို မှားယွင်းသောလမ်းကြောင်းမှ တားဆီးပေးသော အသိတရားစံနှုန်းနှင့် ဘုရားသခင်၌ ယုံကြည်မှုကို တွေ့ရှိခြင်းမှ သင်ရရှိသည့် ဆင်ခြင်တုံတရားအနည်းငယ် ဖြစ်သည်။ ဤအတွက် ဆက်စပ်သည့် အကြောင်းအရာကား အဘယ်နည်း။ သင်သည် အဆင့်အတန်းကို နှစ်သက်သော်လည်း မရရှိသေးသောအခါ သင်သည် သင်၏ အသိတရားနှင့် ဆင်ခြင်နိုင်စွမ်း အနည်းငယ်ကို ပိုင်ဆိုင်ထားနိုင်သေးခြင်း ဖြစ်သည်။ ဤနှုတ်ကပတ်တော်များသည် သင့်ကို ချုပ်တည်းနိုင်သေးကာ အဆင့်အတန်းအား ပျော်မွေ့ခြင်းသည် မကောင်းသည့်အပြင် သမ္မာတရားနှင့် မကိုက်ညီကြောင်း၊ ယင်းသည် မှန်ကန်သော နည်းလမ်း မဟုတ်သည့်အပြင် ဘုရားသခင်ကို ဆန့်ကျင်ပြီး သူ့ကို မကျေမနပ် ဖြစ်စေကြောင်း သဘောပေါက်စေနိုင်သည်။ ထိုအချိန်တွင် သင်သည် ဇာတိပကတိကို သတိရှိစွာ ပုန်ကန်ပြီး အဆင့်အတန်းအား ပျော်မွေ့ခြင်းကို စွန့်ပစ်နိုင်သည်။ သင်၌ ပြသစရာ အောင်မြင်မှုများနှင့် ကောင်းကျိုးများမရှိသောအခါ ဇာတိပကတိကို ပုန်ကန်နိုင်သော်လည်း သင်၌ ချီးမွမ်းထိုက်သော အလုပ်ကို လုပ်ဆောင်ပြီးမြောက်သည်နှင့်တစ်ပြိုင်နက် သင်၏ရှက်စိတ်၊ သင်၏အသိတရား၊ သင်၏ ဆင်ခြင်တုံတရားနှင့် သင်၏ ကိုယ်ကျင့်တရားဆိုင်ရာ အယူအဆများက သင့်ကို ချုပ်တည်းထားမည်လော။ သင်ပိုင်ဆိုင်သော အသိတရားစံနှုန်းလေးက ဘုရားသခင်ကို ကြောက်ရွံ့သော စိတ်နှလုံးရှိခြင်း၏ အနီးအနားသို့ မရောက်သည့်အပြင် သင်၏သေးငယ်သော ယုံကြည်ခြင်းက လုံးဝ အရာရောက်မည် မဟုတ်ပေ။ ထို့ကြောင့် ယခု သင်ပိုင်ဆိုင်သော ထိုအသိတရား အနည်းငယ်သည် သမ္မာတရား လက်တွေ့ကျမှုနှင့် ညီမျှနေသလော။ မညီမျှသည်မှာ သိသာ၏။ ထို့အပြင် ယင်းသည် သမ္မာတရား လက်တွေ့ကျမှု မဟုတ်သောကြောင့် သင်တတ်စွမ်းနိုင်သောအရာသည် လူ၏အသိတရားနှင့် လူ၏ဆင်ခြင်တုံတရားတို့၏ ကန့်သတ်မှုများမှသာလျှင် လာခြင်းဖြစ်သည်။ သင်တို့သည် ဘုရားနှုတ်ကပတ်တော်များ အသက်ဖြစ်လာသည့် ဤလက်တွေ့ကျမှုကို ယခုမရရှိသဖြင့် သင်တို့တွင် အဆင့်အတန်းနှင့် တရားဝင်ရာထူးများရရှိပါက သင်တို့ မည်ကဲ့သို့ ဖြစ်လာမည်နည်း။ သင်တို့သည် အန္တိခရစ် လမ်းကြောင်းကို လျှောက်မည်လော။ (ယင်းသည် မသေချာပေ။) ဤအချိန်က အကြီးမားဆုံး အန္တရာယ်ဖြစ်၏။ ဤသည်ကို သင်တို့ ရှင်းလင်းစွာ မြင်နိုင်သလော။ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ရသည်မှာ အန္တရာယ်ရှိသလော၊ ငါ့ကိုပြောလော့။ (ရှိပါသည်။) အန္တရာယ်ကို သိလျက်ပင် သင်တို့သည် ဤတာဝန်ကို ထမ်းဆောင်လိုစိတ် ရှိသေးသလော။ (ရှိပါသေးသည်။) တာဝန်ကို ထမ်းဆောင်လိုစိတ်ရှိခြင်းသည် လူသား၏ဆန္ဒဖြစ်ပြီး ယင်းက အပြုသဘောဆောင်သောအရာ ဖြစ်၏။ သို့သော်လည်း ဤအပြုသဘောဆောင်သည့် အရာတစ်ခုတည်းက သင့်အား သမ္မာတရားကို လက်တွေ့လုပ်ဆောင်ခွင့်ပြုမည်လော။ ဇာတိပကတိ၏အလိုများကို ပုန်ကန်နိုင်မည်လော။ လူ၏ ကောင်းသောရည်ရွယ်ချက်များနှင့် လူ့စိတ်အလိုကို အားကိုးပြီး လူ့ဆန္ဒများနှင့် ရည်သန်မျှော်မှန်းချက်ကို အားကိုးခြင်းဖြင့် သင်သည် သင်၏စိတ်ဆန္ဒကို ပြည့်ဝစေနိုင်မည်လော။ (မပြည့်ဝစေနိုင်ပါ။) သို့ဆိုလျှင် သင်၏ဆန္ဒများ၊ သင်၏ရည်သန်မျှော်မှန်းချက်များနှင့် သင့်စိတ်အလိုတို့ကို သင်၏ လက်တွေကျမှုနှင့် သင်၏ တကယ့် ဝိညာဉ်ရင့်ကျက်မှုသို့ ရောက်စေရန် သင်တို့ ဘာလုပ်ရမည်ကို စဉ်းစားရပါမည်။ ယင်းက အမှန်တွင် ပြဿနာကြီးကြီးမားမား မဟုတ်ပေ။ စစ်မှန်သောပြဿနာမှာ လူသား၏ လက်ရှိအခြေအနေနှင့် ဝိညာဉ်ရင့်ကျက်မှုကို ထောက်ရှုပြီး သူ၏ လူ့သဘာဝအရည်အသွေးများကို ထောက်ရှုရလျှင် သူသည် ဘုရားသခင်၏ အသိအမှတ်ပြုခြင်းနှင့်သက်ဆိုင်သော သတ်မှတ်ချက်များကို ပြည့်မီရန် အလှမ်းဝေးနေခြင်းဖြစ်သည်။ သင်တို့၏ လူ့စရိုက်လက္ခဏာသည် သမ္မာတရားကို လိုက်စားလိုသော ဆန္ဒမဟုတ်ဘဲ အသိတရားနှင့် ဆင်ခြင်တုံတရား အနည်းငယ်သာလျှင် ဖြစ်သည်။ သင်တို့၏တာဝန်ကို ထမ်းဆောင်သည့်အခါ သင်တို့သည် ဝတ်ကျေတမ်းကျေ လုပ်လိုသည့် ဆန္ဒရှိကောင်းရှိမည် မဟုတ်သည်သာမက၊ ဘုရားသခင်ကို လှည့်ဖြားရန် ကြိုးစားလိုသည့် ဆန္ဒလည်းရှိမည် မဟုတ်သော်လည်း ထိုသို့ပြုလိမ့်မည်ဖြစ်သည်။ သင်တို့၏ လက်ရှိ တကယ့်အခြေအနေနှင့် ဝိညာဉ်ရင့်ကျက်မှုကို ထောက်ရှုလျှင် သင်တို့သည် အန္တရာယ်ရှိသော နေရာသို့ ရောက်နေပြီဖြစ်သည်။ အဆင့်အတန်းရှိခြင်းက အန္တရာယ်ရှိပြီး မရှိခြင်းက ဘေးကင်းသည်ဟု သင်တို့ဆက်လက် ခံယူထားဦးမည်လော။ အမှန်တွင် အဆင့်အတန်း မရှိခြင်းသည်လည်း အန္တရာယ်ရှိ၏။ ဖောက်ပြန်ပျက်စီးသော စိတ်သဘောထားဖြင့် သင်အသက်ရှင်နေသမျှ ကာလပတ်လုံး သင်သည် အန္တရာယ်နှင့် ကြုံတွေ့နေရသည်။ သို့ဆိုလျှင် ခေါင်းဆောင် မဟုတ်သောသူများက လုံခြုံသော်လည်း ခေါင်းဆောင်တစ်ဦး ဖြစ်ခြင်းကသာ အန္တရာယ်ရှိသည့် သဘောဖြစ်သလော။ (မဟုတ်ပါ။) သင်သည် သမ္မာတရားကို လိုက်စားသူမဟုတ်ဘဲ သမ္မာတရား လက်တွေ့ကျမှုကို စိုးစဉ်းမျှမပိုင်ဆိုင်ပါက သင်သည် ခေါင်းဆောင်တစ်ဦး ဟုတ်သည်ဖြစ်စေ မဟုတ်သည်ဖြစ်စေ အန္တရာယ်ကျရောက်နေသည်။ ထို့ကြောင့် ဤအန္တရာယ်မှ လွတ်မြောက်ရန် သမ္မာတရားကို မည်သို့ လိုက်စားသင့်သနည်း။ ဤမေးခွန်းကို သင်တို့ စဉ်းစားဖူးသလော။ သင့်တွင် ဆန္ဒအနည်းငယ်သာရှိပြီး စည်းမျဉ်းစည်းကမ်းအချို့ကို ပုံသေစောင့်ထိန်းရုံသာ ဖြစ်လျှင် ယင်းက အလုပ်ဖြစ်မည်လော။ ဤနည်းဖြင့် သင်အမှန်တကယ် ဘေးအန္တရာယ်အနေအထားမှ လွတ်မြောက်နိုင်မည်လော။ ရေတိုတွင် အလုပ်ဖြစ်နိုင်သော်လည်း ရေရှည်တွင် မည်သည့်အရာ ဖြစ်လာမည်ကို ပြောဖို့ခက်သည်။ သို့ဆိုလျှင် ဘာလုပ်ရမည်နည်း။ သမ္မာတရားကို လိုက်စားခြင်းသည် အကောင်းဆုံးနည်းလမ်း ဖြစ်သည်ဟု အချို့က ဆိုကြသည်။ ဤသည်မှာ လုံးဝမှန်ကန်သော်လည်း သမ္မာတရား လက်တွေ့ကျမှုထဲသို့ ဝင်ရောက်ရန် မည်သည့်နည်းဖြင့် လိုက်စားရမည်နည်း။ ပြီးလျှင် ၎င်း၏ အသက် ကြီးထွားရန်အတွက်မှာရော။ ဤအရာတစ်ခုမျှ ရိုးရှင်းသော ကိစ္စများမဟုတ်ပေ။ ပထမဆုံးအနေဖြင့် သမ္မာတရားကို နားလည်ရမည်၊ ထို့နောက် ယင်းကို လက်တွေ့လုပ်ဆောင်ရမည်။ သမ္မာတရားကို နားလည်သရွေ့ ဤပြဿနာများတစ်ဝက်က ဖြေရှင်းပြီးသားဖြစ်သည်။ သူတို့သည် မိမိတို့၏ အခြေအနေကို ဆင်ခြင်သုံးသပ်ပြီး ယင်းကို ရှင်းရှင်းလင်းလင်း မြင်နိုင်မည်ဖြစ်သည်။ သူတို့သည် သူတို့နေထိုင်နေသော ဘေးအန္တရာယ်ကို ခံစားမိလိမ့်မည်။ သမ္မာတရားကို လိုလိုလားလား လက်တွေ့လုပ်ဆောင်နိုင်လိမ့်မည်။ ထိုသို့သော လက်တွေ့လုပ်ဆောင်မှုသည် လူတစ်ဦးအား ဘုရားသခင်ကို ကျိုးနွံနာခံမှုဆီသို့ အလိုအလျောက် ပို့ဆောင်ပေးသည်။ ဘုရားသခင်ကို ကျိုးနွံနာခံသူသည် အန္တရာယ်ကင်းသလော။ သင်သည် အမှန်တကယ် အဖြေလိုအပ်သလော။ ဘုရားသခင်ကို အမှန်တကယ် ကျိုးနွံနာခံသူများသည် ဘုရားသခင်ကို သစ္စာဖောက်ရန်ဝေးစွ၊ ဘုရားသခင်အား ပုန်ကန်ခြင်း၊ သို့မဟုတ် ဆန့်ကျင်ခြင်း ပြုမည်မဟုတ်တော့ပေ။ သူတို့၏ကယ်တင်ခြင်းသည် သေချာပြီဖြစ်သည်။ ထိုသို့သောလူသည် လုံးလုံးလျားလျား အန္တရာယ်ကင်းသည် မဟုတ်လော။ ထို့ကြောင့် ပြဿနာများကို ဖြေရှင်းရန် အကောင်းဆုံးနည်းလမ်းမှာ သမ္မာတရားကို လေးနက်စွာခံယူပြီး သမ္မာတရားကို ကြိုးပမ်းအားထုတ်ရန် ဖြစ်သည်။ လူတို့က သမ္မာတရားကို အမှန်တကယ် နားလည်ထားလျှင် ပြဿနာအားလုံး ပြေလည်သွားလိမ့်မည်။

သင်တို့အတွက် ခေါင်းဆောင်များနှင့် အမှုဆောင်များ ဖြစ်ခြင်းနှင့်ပတ်သက်၍ မည်သည့်အရာက ထူးခြားသနည်း။ (တာဝန်ပိုယူခြင်းဖြစ်သည်။) တာဝန်ယူမှုမှာ ယင်း၏ အစိတ်အပိုင်းဖြစ်သည်။ ဤသည်မှာ သင်တို့အားလုံး သတိရှိနေသည့်အရာ ဖြစ်သည်၊ သို့သော် သင်၏တာဝန်များကို သင်မည်ကဲ့သို့ ကောင်းစွာ ဖြည့်ဆည်းနိုင်မည်နည်း။ မည်သည့်နေရာမှ စတင်ရမည်နည်း။ ဤတာဝန်ကို ကောင်းစွာ ထမ်းဆောင်ခြင်းသည် အမှန်အားဖြင့် မိမိတာဝန်ကို ကောင်းစွာ ထမ်းဆောင်ခြင်းပင် ဖြစ်သည်။ “တာဝန်ယူမှု” ဟူသော စကားလုံးသည် ၎င်းနှင့်ပတ်သက်သည့် ထူးခြားမှုတစ်ခု ရှိနေသယောင် ထင်ရသော်လည်း နောက်ဆုံးစိစစ်တွေ့ရှိမှုအရ ယင်းသည် မိမိ၏တာဝန်ပင်ဖြစ်သည်။ သင်တို့အတွက် တာဝန်ကို ကျေပွန်အောင် ထမ်းဆောင်ခြင်းမှာ မလွယ်ကူပေ၊ အဘယ့်ကြောင့်ဆိုသော် သင်တို့အနေဖြင့် ဖြတ်ကျော်သွားရန် အခက်ခဲဆုံးဖြစ်သည့် အဆင့်အတန်းအတားအဆီးကဲ့သို့သော သင့်ကို အဟန့်အတား ဖြစ်စေသည့်အရာများ သင့်ရှေ့တွင် များစွာ ရှိနေသောကြောင့်ဖြစ်သည်။ သင်၌ မည်သည့်အဆင့်အတန်းမျှ မရှိဘဲ သာမန်ယုံကြည်သူသာ ဖြစ်ပါက ပို၍နည်းပါးသော စုံစမ်းသွေးဆောင်မှုများ ကြုံတွေ့ရနိုင်ပြီး သင်၏တာဝန်ကို ကောင်းစွာထမ်းဆောင်ရန် ပိုမိုလွယ်ကူမည် ဖြစ်သည်။ သာမန်လူများကဲ့သို့ ဘုရားသခင်၏ နှုတ်ကပတ်တော်များကို စားသောက်ခြင်း၊ သမ္မာတရားအပေါ် မိတ်သဟာယဖွဲ့ခြင်းနှင့် သင်၏တာဝန်များကို ကောင်းမွန်စွာ ထမ်းဆောင်ရင်း နေ့တိုင်း ဝိညာဉ်ရေးအသက်တာဖြင့် အသက်ရှင်နိုင်သည်။ ဤသည်မှာ လုံလောက်ပေ၏။ သို့သော် အကယ်၍ သင်၌ အဆင့်အတန်းရှိပါက သင်သည် ထိုအဆင့်အတန်းက ပေးသည့် အတားအဆီးကို ဦးစွာ ဖြတ်ကျော်ရပါမည်။ ဤစမ်းသပ်မှုကို ဦးစွာ အောင်မြင်ရမည်။ ဤအတားအဆီးကို မည်သို့ဖြတ်ကျော်နိုင်မည်နည်း။ ဖောက်ပြန်ပျက်စီးသော စိတ်သဘောထားများသည် လူ့အထဲ၌ နက်ရှိုင်းစွာ အမြစ်တွယ်နေသောကြောင့် သာမန်လူများအတွက် ဤအရာက မလွယ်ကူပေ။ လူတို့အားလုံးသည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် နေထိုင်ကြပြီး ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်းအား ပင်ကိုအားဖြင့် စွဲမက်ကြသည်။ ထိုသို့သော အခက်အခဲနှင့် အဆင့်အတန်းကို နောက်ဆုံး ရရှိပြီးနောက် ယင်း၏အကျိုးကျေးဇူးများကို မည်သူသည် အပြည့်အဝ မမွေ့လျော်ဘဲနေမည်နည်း။ သင့်စိတ်နှလုံးထဲတွင် သမ္မာတရားကို ချစ်မြတ်နိုးပြီး ဘုရားသခင်ကို ကြောက်ရွံ့သော စိတ်နှလုံး အတော်အတန် ရှိပါက သင်သည် သင့်အဆင့်အတန်းကို ဂရုတစိုက်နှင့် သတိကြီးစွာ ကိုင်တွယ်မည်ဖြစ်ကာ သင်၏ တာဝန်ထမ်းဆောင်မှုတွင်လည်း သမ္မာတရားကို ရှာဖွေနိုင်မည်ဖြစ်သည်။ ဤနည်းအားဖြင့် ကျော်ကြားမှု၊ အကျိုးအမြတ်နှင့် အဆင့်အတန်းတို့သည် သင့်စိတ်နှလုံးထဲတွင် နေရာမရှိသကဲ့သို့ သင်၏ တာဝန်ထမ်းဆောင်မှုကိုလည်း အဟန့်အတားဖြစ်စေမည် မဟုတ်ပေ။ သင်သည် ဝိညာဉ်ရင့်သန်မှု အလွန်သေးငယ်ပါက မကြာခဏ ဆုတောင်းရမည်ဖြစ်ပြီး ဘုရားသခင်၏ နှုတ်ကပတ်တော်များဖြင့် မိမိကိုယ်ကို ထိန်းထားရပေမည်။ အချို့သော အရာများကို လုပ်ဆောင်ရန် နည်းလမ်းများ၊ သို့မဟုတ် အချို့သော ပတ်ဝန်းကျင်နှင့် အချို့သော စုံစမ်းသွေးဆောင်မှုများကို သတိရှိရှိ ရှောင်ရှားရန် နည်းလမ်းများ ရှာဖွေရမည်ဖြစ်သည်။ ဥပမာအားဖြင့် သင်သည် ခေါင်းဆောင်တစ်ဦး ဖြစ်သည်ဆိုပါစို့။ သင်သည် သာမန်ညီအစ်ကို မောင်နှမအချို့နှင့် ပေါင်းသင်းဆက်ဆံသောအခါ သင်သည် ၎င်းတို့ထက် အတော်လေးသာလွန်သည်ဟု သူတို့ ထင်ကြသည် မဟုတ်လော။ ဖောက်ပြန်ပျက်စီးသော လူသားမျိုးနွယ်သည် ယင်းကို ဤနည်းအတိုင်း မြင်ကြမည်ဖြစ်ပြီး ဤသည်မှာ သင့်အတွက် စုံစမ်းသွေးဆောင်မှုတစ်ခု ဖြစ်နေပြီဖြစ်သည်။ ဤသည်မှာ စမ်းသပ်မှုမဟုတ်၊ စုံစမ်းသွေးဆောင်မှုတစ်ခုပင် ဖြစ်ချေ၏။ သင်သည်လည်း ၎င်းတို့ထက်သာလွန်သည်ဟု သင်ယုံကြည်ပါက ဤသည်မှာ အလွန်အန္တရာယ်ရှိသည်၊ သို့သော် ၎င်းတို့သည် သင်နှင့် တန်းတူဖြစ်သည်ဟု သင်ထင်ပါက သင်၏စိတ်ဓာတ်သည် ပုံမှန်ဖြစ်ပြီး ဖောက်ပြန်ပျက်စီးသော စိတ်သဘောထားများ၏ နှောင့်ယှက်ခြင်းခံရမည်မဟုတ်ပေ။ ခေါင်းဆောင်တစ်ဦးအဖြစ် သင်၏အဆင့်အတန်းသည် ၎င်းတို့အဆင့်အတန်းထက် ပို၍ကြီးမြတ်သည်ဟု သင်ထင်ပါက သူတို့ သင့်ကို မည်သို့ဆက်ဆံကြမည်နည်း။ (သူတို့က ခေါင်းဆောင်ကို ကြည်ညိုကြလိမ့်မည်။) သူတို့က သင့်ကို ကြည်ညိုလေးစားရုံဖြစ်ပြီး ဘာမျှမပိုတော့သလော။ မဟုတ်ပေ။ သူတို့သည် ထိုအပေါ်မူတည်၍ ပြောဆိုလုပ်ဆောင်ရတော့မည်။ ဥပမာအားဖြင့် သင်အအေးမိပြီး သာမန် ညီအစ်ကို မောင်နှမတစ်ဦးလည်း အအေးမိပါက သူတို့က မည်သူ့ကို ဦးစွာဂရုစိုက်မည်နည်း။ (ခေါင်းဆောင်ကိုဖြစ်သည်။) ယင်းက ဦးစားပေးခြင်းမဟုတ်သလော။ ဤသည်မှာ အဆင့်အတန်း၏ အကျိုးကျေးဇူးများထဲမှ တစ်ခုမဟုတ်လော။ အကယ်၍ သင်သည် ညီအစ်ကို၊ သို့မဟုတ် ညီအစ်မတစ်ဦးနှင့် အငြင်းပွားမှုဖြစ်လျှင် သင့်အဆင့်အတန်းကြောင့် သင့်အား မျှတစွာ ဆက်ဆံကြမည်လော။ သမ္မာတရားဘက်မှ ရပ်တည်ကြမည်လော။ (မရပ်တည်တော့ပါ။) ဤအရာများသည် သင်ရင်ဆိုင်နေရသော စုံစမ်းသွေးဆောင်မှုများ ဖြစ်သည်။ ယင်းတို့ကို သင်ရှောင်နိုင်သလော။ ဤအရာကို သင်မည်သို့ ကိုင်တွယ်သင့်သနည်း။ အကယ်၍ တစ်စုံတစ်ယောက်က သင့်အား ညံ့ဖျင်းစွာ ဆက်ဆံလျှင် သင်သည် ၎င်းတို့အား နှစ်သက်မည် မဟုတ်ဘဲ ၎င်းတို့အား မည်သို့တိုက်ခိုက်ရမည်၊ မည်သို့ဖယ်ထုတ်ပြီး မည်သို့လက်စားချေရမည်ကို စဉ်းစားကောင်း စဉ်းစားမည်ဖြစ်သည်။ အမှန်တွင် ထိုလူနှင့်ပတ်သက်၍ အမှားအယွင်းမရှိပေ။ အခြားတစ်ဖက်တွင် အချို့သောလူတို့က သင့်ကို မြှောက်ပင့်တတ်ပြီး သင်သည် ယင်းကို မကန့်ကွက်သည်သာမက ထိုခံစားချက်ကို အမှန်ပင် ပျော်မွေ့ကောင်း ပျော်မွေ့မည်ဖြစ်သည်။ ယင်းက ဒုက္ခပေးနေသည် မဟုတ်လော။ ထိုသူတို့သည် သင်၏ လူယုံဖြစ်လာပြီး သင်၏အမိန့်ကို ပြုလုပ်ရန်အတွက် သင့်အား မြှောက်ပင့်သူများကို ချက်ချင်းပင် စတင်၍ ရာထူးတိုးကာ လေ့ကျင့်သင်ကြားမည် မဟုတ်လော။ ထိုသို့ပြုပါက သင်သည် မည်သည့်လမ်းကြောင်း၌ ရှိနေတော့မည်နည်း။ (အန္တိခရစ်များ၏ လမ်းကြောင်းဖြစ်သည်။) ဤစုံစမ်းသွေးဆောင်မှုများထဲသို့ သင်ကျရောက်ပါက အန္တရာယ်ရှိနေပြီ ဖြစ်သည်။ သင်၏ အနီးအနားတစ်ဝိုက်တွင် တစ်နေ့လုံး လူများရှိနေခြင်းသည် ကောင်းသောအရာတစ်ခုလော။ အချို့လူများက ခေါင်းဆောင်ဖြစ်လာပြီးနောက် ကိုယ့်အလုပ်ကိုယ် မလုပ်ကြောင်း၊ သို့မဟုတ် လက်တွေ့ရင်ဆိုင်ရသော ပြဿနာများကို မဖြေရှင်းကြကြောင်း ငါကြားပြီးပြီ။ ထိုအစား သူတို့စဉ်းစားသမျှမှာ ဇာတိပကတိ၏ သာယာမှုများဖြစ်သည်။ တစ်ခါတစ်ရံ သူတို့၏ ညစ်ပတ်သောအဝတ်အစားများကို အခြားသူများအား လျှော်ဖွပ်စေလျက် သူတို့အတွက် သီးသန့်လုပ်ထားသော အစားအစာများကိုပင် စားကြသည်။ အချိန်ကာလတစ်ခုအပြီး သူတို့သည် ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းတို့ဖြင့် ဇာတ်သိမ်းကြလေသည်။ သင်တို့သည် ဤအရာမျိုးကို ကြုံတွေ့ရလျှင် ဘာလုပ်သင့်သနည်း။ သင်သည် အဆင့်အတန်းကို ပိုင်ဆိုင်ပါက လူတို့ သင့်ကို မြှောက်ပင့်ပေးကာ သင့်ကို အထူးအရေးစိုက်မှုနှင့် ဆက်ဆံကြလိမ့်မည်။ သင်သည် ဤစုံစမ်းသွေးဆောင်မှုများကို ကျော်လွှားနိုင်ပြီး ငြင်းဆန်နိုင်ကာ သင့်ကို မည်သို့ ဆက်ဆံသည်ဖြစ်စေ လူတို့ကို တရားမျှတစွာ ဆက်လက်၍ ဆက်ဆံနိုင်ပါက ဤအရာက သင်သည် မှန်ကန်သော လူအမျိုးအစားဖြစ်ကြောင်းကို သက်သေပြသည်။ သင်သည် အဆင့်အတန်းကို ပိုင်ဆိုင်ပါက လူအချို့က သင့်ကို ကြည်ညိုကြလိမ့်မည်။ သူတို့သည် သင့်အနီးတစ်ဝိုက်တွင် အမြဲနေကာ ဖော်လံဖားပြီး မြှောက်ပင့်ကြလိမ့်မည်။ ဤသည်ကို သင်အဆုံးသတ်နိုင်သလော။ ထိုသို့သော အခြေအနေများကို သင်တို့ မည်သို့ကိုင်တွယ်မည်နည်း။ သင်တို့သည် ဂရုစိုက်ဖို့ မလိုအပ်သော်လည်း တစ်စုံတစ်ယောက်က သင်တို့အား “ဖေးမသောလက်တစ်စုံ” ကို ကမ်းပေးပြီး သင်တို့အား အလိုဖြည့်ပေးပါက သင်တို့သည် အဆင့်အတန်းရှိခြင်းက သင်တို့ကို ထူးခြားစေသည်၊ ထို့ပြင် အရေးပေးဆက်ဆံမှုကို အပြည့်အဝ ခံစားဖို့ဖြစ်သည်ဟု စဉ်းစားကာ တိတ်တဆိတ် ဝမ်းမြောက်မိပေမည်။ ထိုကဲ့သို့သောအရာများ ဖြစ်တတ်သည် မဟုတ်လော။ ဤအရာက တကယ့်ပြဿနာ မဟုတ်သလော။ ထိုသို့သောအရာများကို သင်ကြုံရသောအခါ သင်၏စိတ်နှလုံးက သင့်ကို အပြစ်တင်သလော။ ရွံရှာစက်ဆုပ်ခြင်းနှင့် အလွန်မုန်းတီးခြင်းကို ခံစားရသလော။ တစ်စုံတစ်ယောက်သည် ရွံရှာစက်ဆုပ်ခြင်းနှင့် အလွန်မုန်းတီးခြင်းကို မခံစားရဘဲ ယင်းကို မငြင်းပယ်သည့်အပြင် စိတ်နှလုံး၌ စွပ်စွဲခြင်းနှင့် ပြစ်တင်ခြင်းမှ ကင်းလွတ်သော်လည်း ထိုအစား ဤအရာများကို ပျော်မွေ့လိုပြီး အဆင့်အတန်းရှိခြင်းက ကောင်းသည်ဟု ခံစားနေလျှင် ထိုကဲ့သို့သောသူ၌ အသိတရားရှိသလော။ ထိုသူ၌ ဆင်ခြင်တုံတရား ရှိသလော။ ဤသူသည် သမ္မာတရားကို လိုက်စားသောသူဖြစ်သလော။ (မဟုတ်ပါ။) ဤအရာက ဘာကိုပြသနည်း။ ဤသည်မှာ အဆင့်အတန်း၏ အကျိုးကျေးဇူးများကို တပ်မက်ခြင်းဖြစ်၏။ ဤအရာသည် သင့်ကို အန္တိခရစ်အဖြစ် မသတ်မှတ်သော်လည်း သင်သည် အန္တိခရစ်များ၏ လမ်းကြောင်း၌ စလျှောက်နေပြီဖြစ်သည်။ အရေးပေးဆက်ဆံမှုကို သင်မွေ့လျော်နေကျ ဖြစ်လာသောအခါ တစ်နေ့တွင် ထိုကဲ့သို့ အရေးပေးဆက်ဆံမှုကို မရရှိနိုင်တော့ပါက သင်စိတ်ဆိုးမည် မဟုတ်လော။ ညီအစ်ကို မောင်နှမအချို့က ဆင်းရဲပြီး သင့်ကိုဧည့်ခံဖို့ ပိုက်ဆံမရှိလျှင် သင်သည် ၎င်းတို့ကို မျှမျှတတ ဆက်ဆံမည်လော။ အကယ်၍ ၎င်းတို့က သင့်ကိုမကျေနပ်စေသည့် အမှန်တရားတစ်ခုကို သင့်အားပြောပါက သင်သည် ၎င်းတို့အပေါ် သြဇာအာဏာကို အသုံးပြုပြီး ၎င်းတို့အား မည်ကဲ့သို့ အပြစ်ပေးရမည်ကို တွေးတောနေမည်လော။ ၎င်းတို့ကို တွေ့သောအခါ မကျေနပ်မှုကို ခံစားရပြီး သင်ခန်းစာ ပေးလိုစိတ် ရှိမည်လော။ ဤအတွေးများ သင့်ထံ ရောက်လာသောအခါ သင်သည် မကောင်းမှုကျူးလွန်ဖို့ မဝေးတော့သည်မဟုတ်လော။ လူတို့အနေဖြင့် အန္တိခရစ်တို့၏လမ်းကြောင်းကို လျှောက်လှမ်းရန် လွယ်ကူသလော။ အန္တိခရစ်ဖြစ်လာဖို့ လွယ်ကူသလော။ (လွယ်ကူသည်။) ဤသည်မှာ ဒေါပွစရာအလွန်ကောင်း၏။ ခေါင်းဆောင်များနှင့် အမှုဆောင်များအနေဖြင့် အရာခပ်သိမ်း၌ သမ္မာတရားကို မရှာဖွေပါက သင်တို့သည် အန္တိခရစ်တို့၏ လမ်းကြောင်းကို လျှောက်လှမ်းနေခြင်း ဖြစ်ပေသည်။

လူအချို့သည် ဘုရားသခင်၏အလုပ်ကို နားမလည်ကြသည့်အပြင် ဘုရားသခင်က မည်သို့ကယ်တင်မည်ကိုဖြစ်စေ၊ မည်သူ့ကို ကယ်တင်မည်ကိုဖြစ်စေ မသိကြပေ။ လူအားလုံးသည် အန္တိခရစ်များ၏ စိတ်သဘောထား ရှိကြပြီး အန္တိခရစ်၏လမ်းကြောင်းအတိုင်း လျှောက်လှမ်းနိုင်သည်ကို သူတို့မြင်ကြသောကြောင့် ထိုသို့သောလူများသည် ကယ်တင်ခြင်းမျှော်လင့်ချက်မရှိရဟု ခံစားကြရသည်။ အဆုံးတွင် သူတို့အားလုံးသည် အန္တိခရစ်များအဖြစ် စီရင်ခြင်းခံရလိမ့်မည်။ ထိုသူတို့သည် ကယ်တင်ခြင်းသို့ မရောက်နိုင်ဘဲ အားလုံးပျက်စီးကြရမည်။ ထိုသို့သော အတွေးများနှင့် အမြင်များသည် မှန်ကန်သလော။ (မမှန်ကန်ပါ။) သို့ဆိုလျှင် ဤပြဿနာကို မည်ကဲ့သို့ ဖြေရှင်းရမည်နည်း။ ဦးစွာ သင်သည် ဘုရားသခင်၏ အလုပ်ကို နားလည်မှုရှိရမည်။ ဘုရားသခင် ကယ်တင်သောသူမှာ ဖောက်ပြန်ပျက်စီးသောလူကို ဖြစ်၏။ ဖောက်ပြန်ပျက်စီးသောသူသည် အန္တိခရစ်တို့၏လမ်းကြောင်းကို လျှောက်ပြီး ဘုရားသခင်ကို အတိုက်အခံလုပ်နိုင်သည်။ ထို့အတွက်ကြောင့် သူသည် ဘုရားသခင်၏ ကယ်တင်ခြင်းကို လိုအပ်သည်။ ထို့ကြောင့် အန္တိခရစ်တို့၏ လမ်းကြောင်းကို လျှောက်မည့်အစား လူသည် ဘုရားသခင်နောက်သို့ အမှန်တကယ် လိုက်အောင် မည်သို့ လုပ်ဆောင်နိုင်သနည်း။ သူသည် သမ္မာတရားကို နားလည်ခြင်း၊ မိမိကိုယ်ကို ပြန်လည်သုံးသပ်ခြင်းနှင့် သိမြင်ခြင်း၊ မိမိ၏ ဖောက်ပြန်ပျက်စီးသော စိတ်သဘောထားကို သိခြင်းနှင့် မိမိကိုယ်တိုင်၏ စာတန်ဆန်သော သဘာဝကို သိခြင်းရှိရမည်။ ထို့နောက် သူသည် သမ္မာတရားကို ဆက်လက်ရှာဖွေပြီး သူ၏ ဖောက်ပြန်ပျက်စီးသော စိတ်သဘောထားကို ဖြေရှင်းရမည်ဖြစ်သည်။ သို့မှသာ သင်သည် အန္တိခရစ်တို့၏ လမ်းကြောင်းကို မလျှောက်လှမ်းဘဲ သင်ကိုယ်တိုင် အန္တိခရစ်ဖြစ်လာခြင်းမှ ရှောင်ကြဉ်ကာ ဘုရားသခင် ပစ်ပစ်ခါခါငြင်းသောသူ ဖြစ်လာခြင်းမှ ရှောင်ကြဉ်ရန် သေချာစေနိုင်မည်ဖြစ်သည်။ ဘုရားသခင်သည် သဘာဝလွန်နည်းလမ်းများဖြင့် အလုပ်မလုပ်ပေ။ ထို့ထက် သူသည် လူတို့၏ စိတ်နှလုံးကို နက်နဲစွာ စေ့စေ့စပ်စပ် ကြည့်ရှုစစ်ဆေးသည်။ သင်သည် အဆင့်အတန်း၏ အကျိုးကျေးဇူးများကို အမြဲပျော်မွေ့ခံစားနေပါက ဘုရားသခင်သည် သင့်အား အပြစ်ဖော်ဆုံးမမည်သာ ဖြစ်သည်။ သင့်ကိုယ်သင် ပြန်လည်သုံးသပ်ကာ ဤအရာသည် သမ္မာတရားနှင့် မကိုက်ညီသည့်အပြင် သူ မနှစ်သက်ကြောင်း သိရန်အတွက် ဤအပြစ်ကို သင့်အား ဘုရားသခင် သတိပြုစေမည်ဖြစ်သည်။ သင်သည် ဤသဘောပေါက်မှုကို ရရှိလာပြီး သင့်ကိုယ်သင် ပြန်လည်သုံးသပ်ကာ သိနားလည်နိုင်ပါက ပြဿနာကို ဖြေရှင်းရန် အခက်အခဲရှိမည်မဟုတ်ပေ။ သို့သော် သင်သည် ထိုကဲ့သို့သော အခြေအနေတွင် အချိန်ကြာမြင့်စွာ အသက်ရှင်ပြီး အဆင့်အတန်း၏ အကျိုးကျေးဇူးများကို အမြဲပျော်မွေ့ခံစားနေပါက ဘုရားသခင်ထံ ဆုတောင်းရန် သို့မဟုတ် သင့်ကိုယ်သင် ပြန်လည်သုံးသပ်ရန် ပျက်ကွက်ပြီး သမ္မာတရားကို ရှာဖွေရန် ပျက်ကွက်ပါက ဘုရားသခင်သည် မည်သည့်အရာမျှ လုပ်ဆောင်မည် မဟုတ်ပါ။ သူသည် သင်နှင့်အတူပါရှိသည်ဟု မခံစားရစေရန် သူက သင့်အား စွန့်ပစ်မည်ဖြစ်သည်။ ဤကဲ့သို့ ဆက်သွားပါက သင်သည် ဘုရားသခင် စက်ဆုပ်ရွံရှာစရာ ဖြစ်လာမည်မှာ သေချာကြောင်း ဘုရားသခင်က သင့်အား နားလည်သဘောပေါက်စေမည်။ ဤလမ်းကြောင်းက မှားယွင်းကြောင်း၊ သင်၏နေထိုင်မှုနည်းလမ်း မှားယွင်းကြောင်းကို ဘုရားသခင်သည် သင့်အား သိစေလိမ့်မည်။ လူတို့အား ထိုသို့သောနားလည်သဘောပေါက်မှု ပေးရာ၌ ဘုရားသခင်၏ ရည်ရွယ်ချက်မှာ မှန်ကန်သောလုပ်ရပ်များနှင့် မှားယွင်းသောလုပ်ရပ်များကို ၎င်းတို့အားသိရှိစေရန်ဖြစ်ပြီး မှန်ကန်သောရွေးချယ်မှု ပြုလုပ်ခွင့်ပေးရန် ဖြစ်သည်။ သို့သော်လည်း လူတစ်ဦးက မှန်ကန်သောလမ်းကြောင်းကို လျှောက်လှမ်းရန် ရွေးချယ်နိုင်ခြင်း ရှိမရှိသည် ၎င်းတို့၏ ယုံကြည်မှုနှင့် ပူးပေါင်းဆောင်ရွက်မှုအပေါ် မူတည်လေသည်။ ဘုရားသခင်သည် ဤအရာများကို လုပ်ဆောင်သောအခါ သင့်အား သမ္မာတရားကို နားလည်ခြင်းဆီသို့ လမ်းပြပေးသည်၊ သို့သော် ထိုမျှမက သူသည် သင့်အတွက် ရွေးချယ်ခွင့်အာဏာကို ချန်ထားခဲ့ကာ ယင်းသည် သင့်အနေဖြင့် မှန်ကန်သောလမ်းကြောင်း လျှောက်လှမ်းနေခြင်း ရှိမရှိသာ ဖြစ်ပါသည်။ ဘုရားသခင်က သင့်အပေါ် မည်သည့်အခါမျှ သတ်မှတ်ပြဋ္ဌာန်းခြင်း မရှိပေ။ သူသည် သင့်ကို ဤအရာထိုအရာ ပြုလုပ်စေလျက် သင့်ကို အတင်းအကျပ် ချုပ်ကိုင်ခြင်း သို့မဟုတ် တစ်စုံတစ်ခုပြုလုပ်ရန် သင့်အား အမိန့်ပေးခြင်း မပြု။ ဘုရားသခင်သည် ထိုသို့မပြုမူ။ သူသည် သင့်ကို လွတ်လပ်စွာ ရွေးချယ်ခွင့်ပေးသည်။ ထိုအချိန်မျိုး၌ ဘာလုပ်သင့်သနည်း။ သင်လုပ်နေသောအရာ မှားနေကြောင်း၊ သင်၏နေထိုင်မှုပုံစံ မှားနေကြောင်း သင်သဘောပေါက်သည့်အခါ မှန်ကန်သော နည်းလမ်းများနှင့်အညီ သင်ချက်ချင်းထ၍ လက်တွေ့လုပ်ဆောင်နိုင်သလော။ ယင်းမှာ အလွန်ခက်လိမ့်မည်။ လူတို့ချစ်မြတ်နိုးသော အရာများသည် သမ္မာတရားနှင့် ဆန့်ကျင်ဘက်၌ရပ်တည်သော စာတန်၏အတွေးအခေါ်နှင့် ဆင်ခြင်တွေးခေါ်မှုစနစ် ဖြစ်သောကြောင့် ယင်းတွင် တိုက်ပွဲဝင်စရာရှိသည်။ တစ်ခါတစ်ရံတွင် သင်သည် မည်သည့်အရာ မှန်မည်၊ မှားမည်ကိုသိကာ သင့်စိတ်နှလုံးထဲတွင် တိုက်ပွဲတစ်ခုရှိနေသည်။ ထိုတိုက်ပွဲမျိုးရှိနေစဉ် သင်သည် မကြာခဏ ဆုတောင်းရမည်ဖြစ်ပြီး ဘုရားသခင်အား သင့်ကို လမ်းပြစေကာ သင်မလုပ်သင့်သောအရာများကို သိရှိလာစေရန် ဘုရားသခင်အား ပြစ်တင်မောင်းမဲခွင့်ပေးလော့။ ထို့နောက်တွင် ထိုသို့သော စုံစမ်းသွေးဆောင်မှုများမှ တက်ကြွစွာ ပုန်ကန်ကာ ရှောင်ကြဉ်ပြီး တိမ်းရှောင်လော့။ ဤအရာက သင်၏ ပူးပေါင်းဆောင်ရွက်မှု လိုအပ်သည်။ တိုက်ပွဲအတွင်း သင်သည် အမှားလုပ်မိဦးမည်ဖြစ်ပြီး လမ်းကြောင်းမှားကို လျှောက်ရန် လွယ်ကူသည်။ သင်သည် စိတ်နှလုံးထဲတွင် လမ်းကြောင်းမှန်ကို ရွေးချယ်ကောင်း ရွေးချယ်နိုင်သော်လည်း သင်သည် မှန်ကန်သော လမ်းကြောင်းကို လျှောက်လှမ်းမည်ဟု မသေချာပေ။ ဤအရာသည် အမှန်တကယ် ဖြစ်သည့်ပုံမဟုတ်လော။ ခဏတာပေါ့လျော့မှုကြောင့် လမ်းကြောင်းမှားကို သင်လျှောက်လိမ့်မည်။ ဤနေရာတွင် “ခဏတာ ပေါ့လျော့မှု” ဟူသည် အဘယ်နည်း။ စုံစမ်းသွေးဆောင်မှုက ကြီးမားလွန်းသည်ဟု ဆိုလိုခြင်းဖြစ်သည်။ သင့်အတွက်မှာမူ ဤအရာသည် ဂုဏ်သိက္ခာ သို့မဟုတ် သင့်စိတ်နေစိတ်ထား သို့မဟုတ် အထူးအကြောင်းအရာအချို့ သို့မဟုတ် အထူးပတ်ဝန်းကျင်ကို ထည့်သွင်းစဉ်းစားခြင်းတို့ပင် ဖြစ်နိုင်သည်။ အလေးနက်ဆုံးအချက်မှာ အမှန်တွင် သင့်ကို လွှမ်းမိုးပြီး ချုပ်ကိုင်သည့် သင်၏ ဖောက်ပြန်ပျက်စီးသော စိတ်သဘောထားဖြစ်သည်။ ဤအရာမှာ သင့်အတွက် လမ်းကြောင်းမှန်ကို လိုက်ရန် ခက်ခဲစေသည့်အရာ ဖြစ်သည်။ သင့်တွင် ယုံကြည်ချက်အနည်းငယ် ရှိကောင်းရှိနိုင်သော်လည်း အခြေအနေကြောင့် မတင်မချ မပြတ်မသား ဖြစ်နေဆဲဖြစ်၏။ သင်သည် ပြုပြင်ခြင်းကို မခံရမချင်း၊ အပြစ်ဒဏ်ပေးခြင်းနှင့် ဆုံးမပဲ့ပြင်ခြင်းကို မခံရမချင်း၊ အတားအဆီးများက သင့်လမ်း၌ ရှုပ်ပွနေပြီး ရှေ့ဆက်လမ်းကို သင်မတွေ့ရမချင်း သင်သည် ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်းက လမ်းမှန်မဟုတ်ဘဲ ဘုရားသခင် အလွန်မုန်းတီးပြီး ကျိန်ဆဲသောအရာ ဖြစ်ကြောင်း၊ ဘုရားသခင်တောင်းဆိုသော လမ်းကြောင်းကို လျှောက်လှမ်းခြင်းသည် အသက်တာအတွက် သင့်လျော်သော လမ်းဖြစ်ကြောင်းနှင့် ဤလမ်းကို လျှောက်လှမ်းရာ၌ သင်သည် စိတ်ပိုင်းဖြတ်ချက် မရှိလျှင် လုံးလုံးလျားလျား ဖယ်ရှားရှင်းလင်းခြင်း ခံရမည်ဖြစ်ကြောင်း သဘောပေါက်လိမ့်မည် မဟုတ်ပေ။ လူတို့သည် ခေါင်းတလားကို မတွေ့မချင်း မငိုကြပေ။ သို့ရာတွင် ဤတိုက်ပွဲဖြစ်နေစဉ် လူတစ်ဦးသည် ကြီးမားသော ယုံကြည်ခြင်း၊ ပူးပေါင်းဆောင်ရွက်ရန် ခိုင်မာသောသန္နိဋ္ဌာန်နှင့် သမ္မာတရားကို လိုက်စားရန် စိတ်စွမ်းအား ရှိပါက ဤစုံစမ်းသွေးဆောင်မှုများကို ကျော်လွှားရန် သူ့အတွက် ပိုမိုလွယ်ကူမည်ဖြစ်သည်။ သင်၏ ပဓာနကျသော အားနည်းချက်မှာ ဂုဏ်သိက္ခာကို အထူးဂရုစိုက်ခြင်းနှင့် အဆင့်အတန်းကို ချစ်မြတ်နိုးမှု၊ ကျော်ကြားမှုနှင့် အကျိုးအမြတ်အတွက် လောဘဇောနှင့် ဇာတိပကတိ၏ သာယာမှုများဖြစ်ပြီး ဤအရာများသည် သင်၏စိတ်ထဲတွင် အထူးသဖြင့် အားကောင်းပါက သင့်အတွက် အောင်မြင်စွာ လွတ်မြောက်လာရန် ခက်ခဲလိမ့်မည်။ အောင်မြင်စွာ လွတ်မြောက်လာရန် ခက်ခဲလိမ့်မည်ဟူသည်မှာ မည်သည့်အရာကို ဆိုလိုသနည်း။ ယင်းမှာ သမ္မာတရား လိုက်စားသည့်လမ်းကြောင်းကို ရွေးချယ်ရန် သင့်အတွက် ခက်ခဲလိမ့်မည်ဟု ဆိုလိုပြီး ထို့ကြောင့် ထိုအစား သင်သည် မှားယွင်းသောလမ်းကြောင်းကို ရွေးချယ်လျက် ဘုရားသခင် သင့်ကို အလွန်မုန်းတီးကာ စွန့်ပယ်စေနိုင်လေသည်။ သို့ရာတွင် သင်သည် အမြဲဂရုစိုက်ပြီး ဆင်ခြင်ချိန်ဆကာ ပြစ်တင်မောင်းမဲခြင်းနှင့် ဆုံးမပဲ့ပြင်ခြင်းခံရရန် ဘုရားသခင်ရှေ့မှောက်သို့ မကြာခဏ ရောက်လာနိုင်ပါက သင်သည် အဆင့်အတန်း၏ အကျိုးကျေးဇူးများကို မပျော်မွေ့သကဲ့သို့ ကျော်ကြားမှု၊ အကျိုးအမြတ် သို့မဟုတ် ဇာတိပကတိ၏ စည်းစိမ်တို့ကို လိုချင်တပ်မက်ခြင်း မရှိပါက၊ ထို့အပြင် ထိုသို့သော အတွေးများရှိသောအခါ သင်သည် ယင်းတို့အား အစွမ်းကုန် ပုန်ကန်ရန် ဘုရားသခင်အား မှီခိုအားထား၍ ထိုအတွေးများသည် လုပ်ရပ်များ မဖြစ်လာမီ ဘုရားသခင်ထံ ဆုတောင်းပြီး သမ္မာတရားကို ရှာဖွေကာ နောက်ဆုံးတွင် သမ္မာတရားအား လက်တွေ့လုပ်ဆောင်မှုလမ်းကြောင်းကို လျှောက်လှမ်းနိုင်ခြင်းနှင့် လက်တွေ့ကျမှုထဲသို့ ဝင်ရောက်နိုင်ခြင်းရှိပါက မည်သို့ပင်ရှိစေကာမူ သင်သည် ကြီးမားသော စုံစမ်းသွေးဆောင်ခြင်းကို ရင်ဆိုင်ရသောအခါ လမ်းမှန်ကို ရွေးချယ်ရန် အလားအလာ ပိုရှိမည်မဟုတ်လော။ (မှန်ပါသည်။) ဤအရာက သင်၏ စုဆောင်းထားနေကျ အရာများပေါ်တွင် မူတည်လေသည်။ ငါ့ကိုပြောလော့။ လူတစ်ဦးသည် ကြီးမားသော စုံစမ်းသွေးဆောင်မှုတစ်ခုကို ကြုံတွေ့ရပါက ၎င်း၏ ရှိရင်းစွဲ ဝိညာဉ်ရင့်ကျက်မှုအပေါ်သာဖြစ်စေ၊ ၎င်း၏ကိုယ်ပိုင်စိတ်စွမ်းအားအပေါ်သာဖြစ်စေ၊ ၎င်း၏ စုဆောင်းထားနေကျ အရာများအပေါ်သာဖြစ်စေ အမှီပြုခြင်းဖြင့် ဘုရားသခင်၏ ရည်ရွယ်ချက်များ အပြည့်အဝ အထမြောက်အောင် ဆောင်ရွက်နိုင်သလော။ (မဆောင်ရွက်နိုင်ပါ။) သူသည် ယင်းကို တစ်စိတ်တစ်ပိုင်း ဆောင်ရွက်နိုင်သလော။ (ဆောင်ရွက်နိုင်ပါသည်။) လူသည် ယင်းကို တစ်စိတ်တစ်ပိုင်း ဆောင်ရွက်ကောင်း ဆောင်ရွက်နိုင်သော်လည်း ကြီးစွာသော အခက်အခဲများနှင့် ရင်ဆိုင်ရသောအခါတွင် ဘုရားသခင်၏ ကြားဝင်ဆောင်ရွက်ပေးမှု လိုအပ်လေသည်။ အကယ်၍ သင်သည် သမ္မာတရားကို လက်တွေ့လုပ်ဆောင်လိုပါက သမ္မာတရားအပေါ် လူ၏နားလည်မှုနှင့် လူ၏ဆန္ဒကိုသာ အမှီပြုခြင်းသည် သင့်အား ပြီးပြည့်စုံသော ကာကွယ်မှုကို မပေးနိုင်သကဲ့သို့ သင်သည် ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်နိုင်ခြင်းနှင့် မကောင်းမှုကို လုံးဝ ရှောင်ကြဉ်နိုင်ခြင်း ရှိမည်မဟုတ်ပေ။ အဓိကသော့ချက်မှာ လူသားသည် ပူးပေါင်းဆောင်ရွက်ရန် စိတ်ပိုင်းဖြတ်ထားရမည့်အပြင် ကျန်သည့်အရာများအတွက် ဘုရားသခင်၏ အလုပ်ကို အားကိုးရမည်ဖြစ်သည်။ သင်က “ကျွန်ုပ်သည် ဤအပိုင်း၌ ကြီးမားသော အားထုတ်မှုပြုခဲ့ပြီး တတ်နိုင်သမျှ လုပ်ခဲ့ပြီးပြီ။ အနာဂတ်တွင် မည်သည့် စုံစမ်းသွေးဆောင်မှုများ သို့မဟုတ် အခြေအနေများ ကြုံတွေ့ပါစေ၊ ကျွန်ုပ်၏ ဝိညာဉ်ရင့်ကျက်မှုက ဤမျှသာဖြစ်ပြီး ကျွန်ုပ်သည် ဤအတိုင်းအတာအထိသာ လုပ်ဆောင်နိုင်တော့၏” ဟု ပြောသည်ဆိုပါစို့။ သင် ထိုသို့ပြုမူသည်ကို မြင်လျှင် ဘုရားသခင် ဘာလုပ်မည်နည်း။ ဤစုံစမ်းသွေးဆောင်မှုများမှ သင့်အား ဘုရားသခင် ကာကွယ်ပေးလိမ့်မည်။ ဘုရားသခင်သည် သင့်အား ဤစုံစမ်းသွေးဆောင်မှုများမှ ကာကွယ်ပေးသောအခါ သင်သည် သမ္မာတရားကို လက်တွေ့လုပ်ဆောင်နိုင်မည်ဖြစ်ပြီး သင်၏ယုံကြည်ခြင်း ပိုမိုခိုင်မာလာကာ သင်၏ ဝိညာဉ်ရင့်ကျက်မှုက တဖြည်းဖြည်း ကြီးထွားလာမည်ဖြစ်သည်။

ဖောက်ပြန်ပျက်စီးသောလူသည် အဆင့်အတန်း လိုက်စားရသည်ကို နှစ်သက်ပြီး ယင်း၏အကျိုးကျေးဇူးများကို ပျော်မွေ့သည်။ သင်သည် လက်ရှိတွင် အဆင့်အတန်းရှိသည်ဖြစ်စေ မရှိသည်ဖြစ်စေ ဤအရာသည် မည်သူအတွက်မဆို မှန်ကန်လေသည်။ အဆင့်အတန်းကို စွန့်လွှတ်ရန်နှင့် ယင်း၏ စုံစမ်းသွေးဆောင်မှုများကို ဖယ်ရှားရန် အလွန်တရာ ခက်ခဲသည်။ ဤအရာသည် လူသား၏ဘက်မှ များစွာသော ပူးပေါင်းဆောင်ရွက်မှု လိုအပ်သည်။ ထိုသို့သော ပူးပေါင်းဆောင်ရွက်မှုတွင် မည်သည့်အရာ ပါဝင်သနည်း။ အဓိကအားဖြင့် သမ္မာတရားကို ရှာဖွေခြင်း၊ သမ္မာတရားကို လက်ခံခြင်း၊ ဘုရားသခင်၏ ရည်ရွယ်ချက်များကို နားလည်ခြင်းနှင့် ပြဿနာများ၏ အနှစ်သာရကို ရှင်းရှင်းလင်းလင်း သဘောပေါက်ခြင်းတို့ ဖြစ်သည်။ ဤအရာများအားဖြင့် လူတစ်ဦးသည် အဆင့်အတန်း၏ စုံစမ်းသွေးဆောင်မှုကို ကျော်လွှားရန် ယုံကြည်ခြင်းရှိလိမ့်မည်။ ထို့အပြင် သင်သည် စုံစမ်းသွေးဆောင်မှုမှ လွတ်မြောက်ဖို့ အားထုတ်ရန်နှင့် ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်ရန် ထိရောက်သော နည်းလမ်းများကို သင်စဉ်းစားရမည်။ လက်တွေ့လုပ်ဆောင်မှု လမ်းကြောင်းများရှိရမည်။ ဤအရာသည် သင့်ကို မှန်ကန်သောလမ်းကြောင်းပေါ်တွင် ထိန်းသိမ်းထားမည်ဖြစ်သည်။ လက်တွေ့လုပ်ဆောင်မှု လမ်းကြောင်းများမရှိလျှင် သင်သည် စုံစမ်းသွေးဆောင်မှုထဲသို့ မကြာခဏ ကျရောက်လိမ့်မည်။ သင်သည် မှန်ကန်သောလမ်းကြောင်းကို လျှောက်ချင်သော်လည်း မည်မျှကြိုးစားပါစေ၊ သင်၏ ကြိုးစားအားထုတ်မှုများသည် အဆုံးတွင် များစွာ အောင်မြင်မည် မဟုတ်ပေ။ သို့ဆိုလျှင် သင်တို့ မကြာခဏ ကြုံတွေ့ရသည့် စုံစမ်းသွေးဆောင်မှုများမှာ အဘယ်နည်း။ (ကျွန်ုပ်၏တာဝန်ကို ထမ်းဆောင်ရာ၌ အောင်မြင်မှုအနည်းငယ် ရရှိပြီး ညီအစ်ကိုမောင်နှမများ၏ အထင်ကြီးလေးစားမှုကို ခံရသောအခါ ကိုယ့်ကိုယ်ကိုယ် ကျေနပ်ပြီး ဤခံစားချက်ကို လွန်စွာ ပျော်မွေ့တတ်သည်။ တစ်ခါတလေ ယင်းကို သတိမထားမိပေ။ တစ်ခါတလေ ဤအခြေအနေကို မှားမှန်းသိသော်လည်း ယင်းကို မပုန်ကန်နိုင်သေးပေ။) ယင်းက စုံစမ်းသွေးဆောင်မှုပင် ဖြစ်၏။ အခြားမည်သူ ပြောဦးမည်နည်း။ (ကျွန်ုပ်သည် ခေါင်းဆောင်တစ်ဦး ဖြစ်သောကြောင့် ညီအစ်ကိုမောင်နှမများက တစ်ခါတလေ ကျွန်ုပ်ကို အထူးအရေးတယူ ဆက်ဆံကြသည်။) ယင်းသည်လည်း စုံစမ်းသွေးဆောင်မှုတစ်ခု ဖြစ်သည်။ သင်ကြုံတွေ့ရသော စုံစမ်းသွေးဆောင်မှုများကို သတိမပြုမိဘဲ ညံ့ဖျင်းစွာ ကိုင်တွယ်ဖြေရှင်းပြီး မှန်ကန်သောရွေးချယ်မှုများ မပြုလုပ်နိုင်ပါက ဤစုံစမ်းသွေးဆောင်မှုများသည် သင့်အား ပူဆွေးမှုနှင့် ဒုက္ခဆီသို့ ခေါ်ဆောင်သွားမည်ဖြစ်သည်။ ဥပမာအနေဖြင့် ညီအစ်ကိုမောင်နှမများ၏ အထူးအရေးတယူဆက်ဆံမှု၌ သင့်အားကျွေးမွေးခြင်း၊ ဝတ်စားဆင်ယင်ပေးခြင်း၊ နေရာထိုင်ခင်း ပြင်ဆင်ပေးခြင်းနှင့် သင်၏ နေ့စဉ်လိုအပ်ချက်များကို ထောက်ပံ့ပေးခြင်းစသည့် အရာဝတ္ထုဆိုင်ရာ အကျိုးခံစားခွင့်များ ပါဝင်သည်ဟု ဆိုပါစို့။ သင် ပျော်မွေ့ခံစားသောအရာသည် သင့်အား ၎င်းတို့ပေးသောအရာထက် ပိုကောင်းပါက သင်သည် ယင်းကို အထင်သေးလိမ့်မည်ဖြစ်ပြီး ၎င်းတို့၏လက်ဆောင်များကို ငြင်းပယ်နိုင်သည်။ သို့သော် သင်သည် သူဌေးတစ်ဦးနှင့်တွေ့ပြီး သူမဝတ်ဆင်ဟုဆိုလျက် သင့်အား အကောင်းစားဝတ်စုံများ ပေးခဲ့ပါက ထိုသို့သော စုံစမ်းသွေးဆောင်မှုကို ရင်ဆိုင်ရာတွင် သင်သည် ခိုင်မြဲစွာ ရပ်တည်နိုင်မည်လော။ သင့်ကိုယ်သင် “သူသည် ချမ်းသာပြီး ဤအဝတ်အစားများက သူ့အတွက် ဘာမျှမဟုတ်ပေ။ မည်သို့ပင်ဖြစ်စေ သူသည် ယင်းတို့ကို မဝတ်ပေ။ သူကျွန်ုပ်ကိုမပေးလျှင် တစ်နေရာရာတွင် သိမ်းထားလိုက်မည်။ ထို့ကြောင့် ကျွန်ုပ် ယင်းတို့ကို ယူထားလိုက်မည်” ဟုဆိုလျက် အခြေအနေအပေါ် သင် တွေးတောဆင်ခြင်မိလိမ့်မည်။ ထိုဆုံးဖြတ်ချက်ကို သင် မည်သို့ထင်မြင်သနည်း။ (၎င်းက အဆင့်အတန်း၏ အကျိုးကျေးဇူးများကို ခံစားနေပြီဖြစ်သည်။) ဤအရာသည် အဘယ်ကြောင့် အဆင့်အတန်း၏ အကျိုးကျေးဇူးများကို ပျော်မွေ့ခံစားခြင်း ဖြစ်ရသနည်း။ (အဘယ်ကြောင့်ဆိုသော် ၎င်းသည် ကောင်းမွန်သောအရာများကို လက်ခံခဲ့သောကြောင့်ဖြစ်သည်။) ယင်းမှာ သင့်အားပေးထားသည့် ကောင်းမွန်သောအရာများကို လက်ခံခြင်းသည် အဆင့်အတန်း၏ အကျိုးကျေးဇူးများကို ခံစားနေခြင်းသာ ဖြစ်သလော။ အကယ်၍ သင့်အား သာမန်အရာတစ်ခုကို ပေးထားသော်လည်း ယင်းသည် သင်လိုအပ်သည့် အရာသာဖြစ်သောကြောင့် ယင်းကို သင်လက်ခံပါက ဤအရာကိုလည်း အဆင့်အတန်း၏ အကျိုးကျေးဇူးများကို ခံစားခြင်းဟု မှတ်ယူ၍ရသလော။ (မှန်ပါသည်။ သူတို့၏ တစ်ကိုယ်ကောင်းဆန်သော လိုအင်ဆန္ဒများကို ဖြည့်ဆည်းပေးဖို့ အခြားသူတို့ထံမှ အရာများကို လက်ခံသည့်အခါတိုင်း ထိုသို့မှတ်ယူ၍ရပါသည်။) သင်တို့ ဤအရာနှင့်ပတ်သက်၍ ရှင်းရှင်းလင်းလင်း မသိပုံရသည်။ ဤအကြောင်းကို သင်စဉ်းစားဖူးသလော။ သင်သည် ခေါင်းဆောင်တစ်ဦး မဟုတ်သကဲ့သို့ အဆင့်အတန်းမရှိပါက သူသည် ဤလက်ဆောင်ကို ပေးဦးမည်လော။ (ပေးမည်မဟုတ်။) သူသေချာပေါက် ပေးမည်မဟုတ်ချေ။ သင်သည် ခေါင်းဆောင်တစ်ဦး ဖြစ်သောကြောင့်သာ သင့်အား ဤလက်ဆောင်ကို ပေးအပ်ခြင်းဖြစ်သည်။ ထိုအရာ၏ သဘာဝသည် ပြောင်းလဲသွားသည်။ ဤသည်မှာ ပုံမှန် ပေးကမ်းစွန့်ကြဲမှု မဟုတ်၊ ဤတွင် ပြဿနာရှိသည်။ အကယ်၍ သင်သည် သူ့ကို “ကျွန်ုပ်သည် ခေါင်းဆောင်တစ်ဦး မဟုတ်ခဲ့ဘဲ ရိုးရိုးသာမန် ညီအစ်ကိုမောင်နှမတစ်ဦး ဖြစ်ပါက သင်သည် ကျွန်ုပ်အား ထိုသို့ လက်ဆောင်ပေးမည်လော။ ဤပစ္စည်းကို ညီအစ်ကိုမောင်နှမတစ်ဦး လိုအပ်ခဲ့လျှင် သူတို့ကို သင် ပေးမည်လော” ဟုမေးလျှင် သူက “ကျွန်ုပ် မပေးနိုင်ပါ။ ကျွန်ုပ်သည် မည်သူ့ကိုမျှ လက်ဆောင်များ သာမန်ကာလျှံကာ မပေးနိုင်ပါ။ သင်သည် ကျွန်ုပ်၏ခေါင်းဆောင်ဖြစ်သောကြောင့် သင့်ကို ပေးခြင်းဖြစ်သည်။ အကယ်၍ သင့်ထံတွင် ဤအထူးတလည် အဆင့်အတန်း မရှိခဲ့လျှင် အဘယ်ကြောင့် ထိုသို့သော လက်ဆောင်မျိုးကို ကျွန်ုပ်ပေးရမည်နည်း” ဟု ပြောမည်ဖြစ်သည်။ အခြေအနေကို သင် မည်သို့ နားမလည်ခဲ့သည်ကို ယခုကြည့်လော့။ ထိုဝတ်စုံအကောင်းစားကို သူအသုံးမလိုဟု ပြောသည့်အခါ သင်က သူ့ကိုယုံခဲ့သော်လည်း သင့်ကို လှည့်စားနေခြင်းဖြစ်သည်။ သူ၏ ရည်ရွယ်ချက်မှာ လက်ဆောင်ကို သင့်အား လက်ခံစေရန်ဖြစ်ပြီး သို့ဖြစ်၍ နောင်တွင် သင်သည် သူ့အပေါ် ကောင်းပြီး အထူးအရေးတယူ ဆက်ဆံမှုကို ပေးစေရန် ဖြစ်သည်။ ဤသည်မှာ သူ့လက်ဆောင်၏ နောက်ကွယ်မှ ရည်ရွယ်ချက်ဖြစ်သည်။ အမှန်တွင် သင်သည် အဆင့်အတန်းမရှိလျှင် သူက ထိုသို့သောလက်ဆောင်မျိုးကို မည်သည့်အခါမျှ ပေးမည်မဟုတ်သည်ကို သင်၏စိတ်နှလုံးထဲ၌ သိသော်လည်း ယင်းကို သင် လက်ခံဆဲဖြစ်သည်။ သင့်နှုတ်ဖြင့် “ဘုရားသခင်ကို ကျေးဇူးတင်ပါ၏။ ဘုရားသခင်ထံမှ ဤလက်ဆောင်ကို ကျွန်ုပ် ခံယူခဲ့ပြီ၊ ၎င်းသည် ကျွန်ုပ်အတွက် ဘုရားသခင်၏ စေတနာ ဖြစ်သည်” ဟု သင်ပြောလေသည်။ သင်သည် အဆင့်အတန်း၏ အကျိုးကျေးဇူးများကို ခံစားရုံသာမက ယင်းတို့နှင့် သင် ထိုက်တန်သည့်အလား ဘုရားသခင် ရွေးချယ်ထားသော လူများ၏ ဥစ္စာပစ္စည်းများကိုလည်း မွေ့လျော်ပေသည်။ ဤသည်မှာ အရှက်မဲ့သည် မဟုတ်လော။ လူသည် အသိတရားမရှိ အရှက် လုံးလုံးကင်းမဲ့လျှင် ယင်းက ပြဿနာဖြစ်သည်။ ဤသည်မှာ အပြုအမူနှင့်ဆိုင်သော ကိစ္စသာ ဖြစ်သလော။ အခြားသူများထံမှ ပစ္စည်းများကို လက်ခံခြင်းသက်သက်က မှားပြီး ငြင်းဆိုခြင်းသက်သက်က မှန်ကန်သလော။ ထိုအခြေအနေမျိုး သင်တို့ကြုံသည့်အခါ ဘာလုပ်သင့်သနည်း။ ၎င်းတို့ပြုလုပ်သည့်အရာသည် စည်းမျဉ်းများနှင့် ကိုက်ညီခြင်း ရှိမရှိဆိုသည်ကို ဤလက်ဆောင်ပေးသူကို သင်မေးရပါမည်။ “ဘုရားနှုတ်ကပတ်တော် သို့မဟုတ် အသင်းတော်၏ စီမံအုပ်ချုပ်ရေးဆိုင်ရာ အမိန့်များမှ လမ်းညွှန်ချက်ကို ရှာဖွေပြီး သင်လုပ်ဆောင်နေသည့်အရာသည် စည်းမျဉ်းများနှင့် ကိုက်ညီခြင်းရှိမရှိ ကြည့်ရှုကြစို့။ မကိုက်ညီပါက ထိုလက်ဆောင်မျိုးကို ကျွန်ုပ်လက်မခံနိုင်” ဟု ၎င်းတို့အား ပြောလော့။ ထိုမှီငြမ်းစရာများက ၎င်းတို့၏ လုပ်ဆောင်ချက်မူများသည် စည်းမျဉ်းများကို ချိုးဖောက်ကြောင်း ပေးသောသူကို အသိပေးသော်လည်း သင့်အား လက်ဆောင်ကို ပေးလိုစိတ် ရှိသေးပါက သင်ဘာလုပ်သင့်သနည်း။ သင်သည် စည်းမျဉ်းများနှင့်အညီ ဆောင်ရွက်ရမည်။ သာမန်လူတို့က ယင်းကို မကျော်လွှားနိုင်ကြပေ။ သူတို့သည် အခြားသူများက သူတို့ကို ပို၍ ပေးကမ်းစွန့်ကြဲရန် စိတ်အားထက်သန်စွာ တောင့်တကြပြီး အထူးအရေးတယူ ဆက်ဆံမှုကို ပို၍ခံစားလိုကြသည်။ သင်သည် မှန်ကန်သောလူစားမျိုးဖြစ်ပါက ထိုသို့သောအခြေအနေမျိုးနှင့် ကြုံတွေ့ရသောအခါတွင် ဘုရားသခင်ထံ ချက်ချင်း ဆုတောင်းသင့်ကာ “အို ဘုရားသခင်၊ ယနေ့ ကျွန်ုပ် ကြုံတွေ့နေရသောအရာသည် အမှန်ပင် ကိုယ်တော်၏ ကောင်းမွန်သော အလိုတော်၏ နိမိတ်လက္ခဏာတစ်ခုဖြစ်သည်။ ယင်းသည် ကိုယ်တော် ကျွန်ုပ်အတွက် ချမှတ်ထားသော သင်ခန်းစာတစ်ခုဖြစ်သည်။ သမ္မာတရားကို ရှာဖွေပြီး စည်းမျဉ်းများအတိုင်း လုပ်ဆောင်ရန် ဆန္ဒရှိပါ၏” ဟု ပြောလော့။ အဆင့်အတန်းရှိသူများ ရင်ဆိုင်ရသော စုံစမ်းသွေးဆောင်မှုများသည် ကြီးမားလွန်းပြီး စုံစမ်းသွေးဆောင်မှုတစ်ခု ရောက်လာသည်နှင့် ကျော်လွှားရန်မှာ အမှန်ပင် ခက်ခဲသည်။ သင်သည် ဘုရားသခင်၏ အကာအကွယ်နှင့် အကူအညီ လိုအပ်သည်။ သင်သည် ဘုရားသခင်ထံ ဆုတောင်းရမည်၊ ပြီးလျှင် သမ္မာတရားကိုလည်း ရှာဖွေပြီး သင့်ကိုယ်သင် မကြာခဏ ပြန်လည်သုံးသပ်ရမည်။ ဤနည်းအားဖြင့် သင်သည် တည်ငြိမ်ကာ ငြိမ်းချမ်းမှုကို ခံစားရလိမ့်မည်။ သို့သော် သင်သည် ဆုတောင်းဖို့အတွက်ကို ထိုကဲ့သို့သော လက်ဆောင်များ ရရှိသည့်တိုင်အောင် စောင့်မျှော်နေပါက ထိုကဲ့သို့ တည်ငြိမ်ကာ ငြိမ်းချမ်းခြင်းကို သင် ခံစားရဦးမည်လော။ (မခံစားရတော့ပေ။) သို့ဆိုလျှင် ဘုရားသခင်က သင့်ကို မည်သို့ထင်မည်နည်း။ သင်၏လုပ်ရပ်များအားဖြင့် ဘုရားသခင်က စိတ်ကျေနပ်စေမည်လော သို့မဟုတ် ယင်းတို့ကို အလွန်မုန်းတီးမည်လော။ သင်၏လုပ်ရပ်များကို သူ အလွန်မုန်းတီးလိမ့်မည်။ တစ်စုံတစ်ခုကို လက်ခံခြင်း ရှိမရှိဟူသည့်အရာက တကယ့်ပြဿနာလော။ (မဟုတ်ပါ။) သို့ဖြစ်လျှင် ပြဿနာက အဘယ်မှာနည်း။ ပြဿနာသည် ထိုသို့သောအခြေအနေမျိုးနှင့် ကြုံတွေ့ရသောအခါတွင် သင်လက်ခံကျင့်သုံးသော ခံယူချက်များနှင့် သဘောထားတွင် တည်ရှိသည်။ သင်ကိုယ်တိုင် ဆုံးဖြတ်သလော သို့မဟုတ် သမ္မာတရားကို ရှာဖွေသလော။ သင့်တွင် အသိတရားစံနှုန်းတစ်ခုခု ရှိသလော။ သင့်ထံတွင် ဘုရားသခင်ကို ကြောက်ရွံ့သော စိတ်နှလုံး ရှိပါ၏လော။ ထိုအခြေအနေနှင့် ကြုံတွေ့ရတိုင်း ဘုရားသခင်ထံ သင်ဆုတောင်းသလော။ သင်သည် သင့်ကိုယ်ပိုင် လိုအင်ဆန္ဒများကို ဖြည့်ဆည်းရန် ဦးစွာရှာဖွေသလော သို့မဟုတ် သင်သည် ဦးစွာဆုတောင်းပြီး ဘုရားသခင်၏ ရည်ရွယ်ချက်များကို ရှာဖွေသလော။ ဤကိစ္စ၌ သင်သည် ထုတ်ဖော်ခြင်းကို ခံရလေ၏။ ထိုအခြေအနေမျိုးကို မည်သို့ကိုင်တွယ်သင့်သနည်း။ သင်သည် လက်တွေ့လုပ်ဆောင်မှု စည်းမျဉ်းများ ရှိရမည်။ ပထမဦးစွာ အပြင်ပန်းတွင် သင်သည် ဤအထူးပစ္စည်းဥစ္စာ အဖိုးအခများကို၊ ဤသွေးဆောင်မှုများကို ငြင်းပယ်ရမည်။ သင် အထူးသဖြင့် လိုအင်ဆန္ဒရှိသောအရာ သို့မဟုတ် သင်လိုအပ်သောအရာကို အတိအကျ ကမ်းလှမ်းခံရသောအခါ၌ပင် သင်သည် ထိုသို့ပင် ငြင်းပယ်ရမည်။ ဥစ္စာပစ္စည်းများဟူသည်မှာ အဘယ်နည်း။ အစားအသောက်၊ အဝတ်အထည်၊ အမိုးအကာနှင့် နေ့စဉ်သုံးပစ္စည်းများ အားလုံးပါဝင်သည်။ ဤအထူးပစ္စည်းဥစ္စာ အဖိုးအခများကို ငြင်းဆိုရပါမည်။ အဘယ်ကြောင့် ယင်းတို့ကို သင် ငြင်းဆိုရမည်နည်း။ ထိုသို့ပြုခြင်းသည် သင့်ပြုမူပုံနှင့်ဆိုင်သော ကိစ္စသာလျှင် ဟုတ်သလော။ မဟုတ်ချေ၊ သင်၏ ပူးပေါင်းဆောင်ရွက်သော သဘောထားကိစ္စ ဖြစ်သည်။ သင်သည် သမ္မာတရားကို လက်တွေ့လုပ်ဆောင်ရန် ဘုရားသခင်ကို ကျေနပ်စေကာ စုံစမ်းသွေးဆောင်မှုကို ရှောင်ကြဉ်လိုပါက ဤပူးပေါင်းဆောင်ရွက်သော သဘောထား ဦးစွာထားရပါမည်။ ဤသဘောထားဖြင့် သင်သည် စုံစမ်းသွေးဆောင်မှုကို ရှောင်ကြဉ်နိုင်မည်ဖြစ်ပြီး သင်၏ အသိစိတ်သည် ငြိမ်သက်နေမည်ဖြစ်သည်။ သင်အလိုရှိသောအရာကို ပေးကမ်းခြင်းခံရပြီး သင်လက်ခံပါက သင့်စိတ်နှလုံးသည် လိပ်ပြာမလုံခြင်းကို အတိုင်းအတာတစ်ခုအထိ ခံစားရလိမ့်မည်။ သို့ရာတွင် သင်၏ အကြောင်းပြချက်များနှင့် မိမိကိုယ်ကို မှန်ကန်ကြောင်းပြခြင်းတို့ကြောင့် သင့်ကို ဤအရာအား ပေးအပ်သင့်ကြောင်း၊ ၎င်းသည် သင်နှင့်ထိုက်တန်ကြောင်း သင်ပြောလိမ့်မည်။ ထို့နောက် သင်၏ အပြစ်ရှိသည်ဟုခံစားရမှုများသည် အလွန်တိကျခြင်း သို့မဟုတ် အလွန်ထင်ရှားခြင်း ရှိလိမ့်မည်မဟုတ်။ တစ်ခါတစ်ရံတွင် အကြောင်းပြချက်တစ်ခုခု သို့မဟုတ် အတွေးများနှင့်အမြင်များက သင်၏ အသိစိတ်ကို ယိမ်းယိုင်အောင် လုပ်ကောင်းလုပ်နိုင်သည်။ ဤသို့ဖြင့် အပြစ်ရှိသည်ဟုခံစားရမှုများသည် သိသာထင်ရှားခြင်း မရှိဖြစ်ပေသည်။ ထို့ကြောင့် သင်၏အသိစိတ်သည် ယုံကြည်စိတ်ချရသော စံနှုန်းတစ်ခုလော။ မဟုတ်ချေ။ ဤသည်မှာ လူတို့ကို သတိပေးတတ်သော အချက်ပေး ခေါင်းလောင်းဖြစ်သည်။ ယင်းက မည်သို့သော သတိပေးချက်မျိုး ပေးသနည်း။ အသိစိတ်တစ်ခုတည်း၏ ခံစားချက်များကိုသာ အားကိုးခြင်း၌ လုံခြုံမှုမရှိ၊ သမ္မာတရား စည်းမျဉ်းများကိုလည်း ရှာဖွေရမည်။ ယင်းက စိတ်ချရသောအရာဖြစ်သည်။ ယင်းတို့အား ချုပ်တည်းရန် သမ္မာတရား မရှိလျှင် လူတို့သည် အဆင့်အတန်း၏ အကျိုးကျေးဇူးများအတွက် သူတို့၏ လောဘကို ကျေနပ်စေမည့် အမျိုးစုံသော အကြောင်းပြချက်များနှင့် ဆင်ခြေများပေးလျက် စုံစမ်းသွေးဆောင်မှုသို့ ကျရောက်နိုင်သေးသည်။ ထို့ကြောင့် ခေါင်းဆောင်တစ်ဦးအနေဖြင့် သင်သည် ဤစည်းမျဉ်းတစ်ခုကို စိတ်နှလုံးထဲတွင် လိုက်နာသင့်သည်။ ကျွန်ုပ်သည် အမြဲတမ်းငြင်းဆို၊ အမြဲရှောင်ကြဉ်ပြီး မည်သည့်အထူးအရေးတယူ ဆက်ဆံမှုမျိုးကိုမဆို လုံးဝငြင်းပယ်မည် ဟူ၍ဖြစ်သည်။ အကြွင်းမဲ့ငြင်းဆိုခြင်းသည် မကောင်းမှုကို ရှောင်ကြဉ်ရန် မရှိမဖြစ် လိုအပ်ချက်ဖြစ်သည်။ အကယ်၍ သင်သည် မကောင်းမှုကို ရှောင်ကြဉ်ရန် မရှိမဖြစ် လိုအပ်ချက်ကို ပိုင်ဆိုင်ပါက သင်သည် ဘုရားသခင်၏ အကာအကွယ်အောက်တွင် အတိုင်းအတာတစ်ခုအထိ ရှိနေပြီဖြစ်သည်။ အကယ်၍ သင့်တွင် ထိုကဲ့သို့သော လက်တွေ့လုပ်ဆောင်မှု စည်းမျဉ်းများရှိပြီး လိုက်နာပါက သင်သည် သမ္မာတရားကို လက်တွေ့လုပ်ဆောင်နေပြီး ဘုရားသခင်ကို ကျေနပ်စေပြီးသားဖြစ်သည်။ သင်သည် မှန်ကန်သောလမ်းကြောင်းကို လျှောက်နေပြီဖြစ်သည်။ သင်သည် မှန်ကန်သောလမ်းကို လျှောက်လှမ်းနေပြီး ဘုရားသခင်ကို ကျေနပ်စေပြီးဖြစ်သောအခါ သင်၏အသိတရားအား စမ်းသပ်မှု လိုအပ်နေသေးသလော။ စည်းမျဉ်းများနှင့်အညီ ပြုမူနေထိုင်ခြင်းနှင့် သမ္မာတရားကို လက်တွေ့လုပ်ဆောင်ခြင်းသည် အသိတရားစံနှုန်းများထက် ပို၍မြင့်မားသည်။ အကယ်၍ တစ်စုံတစ်ယောက်သည် ပူးပေါင်းလုပ်ဆောင်ရန် စိတ်ပိုင်းဖြတ်ထားပြီး စည်းမျဉ်းများနှင့်အညီ လုပ်ဆောင်နိုင်လျှင် ဘုရားသခင်အား ကျေနပ်စေပြီဖြစ်သည်။ ဤသည်မှာ လူသားများအား ဘုရားသခင် တောင်းဆိုသည့် စံနှုန်းဖြစ်သည်။

ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ဖို့ တစ်စုံတစ်ဦး၏စွမ်းရည်သည် ၎င်းတို့၏ ပူးပေါင်းဆောင်ရွက်မှုအပေါ် ကြီးမားသော အတိုင်းအတာတစ်ခုအထိ မူတည်သည်။ ပူးပေါင်းဆောင်ရွက်မှုသည် အလွန်ပင် အရေးကြီးသည်။ ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကာ သူပိုင်ဆိုင်သည့် ဝိညာဉ်ရင့်ကျက်မှုနှင့် လက်တွေ့ကျမှုဖြင့် မည်သည့်စုံစမ်းသွေးဆောင်မှုထဲသို့မျှ ကျရောက်မည်ကို မကြောက်ခဲ့ဘဲ ရှိရမည်။ သူသည် စားတော်ပွဲ၏ စားပွဲတစ်ခုတွင် ထိုင်နေပါက စကားလုံး သို့မဟုတ် လုပ်ရပ်တစ်ခုခုအားဖြင့် ဘုရားသခင်ကို အလွယ်တကူ ပုန်ကန်ပြစ်မှားမိခဲ့မည်မဟုတ်ပေ။ သို့ဆိုလျှင် ထိုစားတော်ပွဲမျိုး တက်ဖို့ သူ အဘယ့်ကြောင့် ငြင်းဆိုခဲ့သေးသနည်း။ (ယင်းတို့ကို သူမကြိုက်ပါ။) ထိုပွဲမျိုးကို သူ မနှစ်သက်ခဲ့ပေ။ ဤသည်မှာ ဓမ္မဓိဋ္ဌာန်ကျသော အကြောင်းပြချက်တစ်ခုဖြစ်သည်၊ သို့သော် သင်တို့ မစဉ်းစားထားနိုင်လောက်သည့် လက်တွေ့ကျသော ပြဿနာတစ်ခုလည်း ရှိသည်။ ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခဲ့သည်။ သူသည် အပြစ်ကျူးလွန်ခြင်း သို့မဟုတ် ဘုရားသခင်ကို ပုန်ကန်ပြစ်မှားခြင်းမှ သတိထားရှောင်လျက် ဘုရားသခင်၏ ကာကွယ်ခြင်းကို ရရှိစေရန် အရေးတယူဆောင်ရွက်ပြီး လက်တွေ့လုပ်ဆောင်မှုကို ကျင့်သုံးခဲ့သည်။ သူသည် လူ၏ ပူးပေါင်းဆောင်ရွက်မှု နည်းလမ်းများကို ကျင့်သုံးခဲ့သည်။ ဤသည်မှာ အကြောင်းအရာ၏ တစ်ဖက်ခြမ်းသာ ဖြစ်သည်။ ထို့အပြင် လူသည် သူ၏ ဖောက်ပြန်ပျက်စီးသော သဘာဝကို ကိုယ်တိုင်မထိန်းချုပ်နိုင်သည့် အခြေအနေအချို့ ရှိသောကြောင့် ယောဘသည် စုံစမ်းသွေးဆောင်ခံရမည့် ပွဲများကို မတက်ရောက်ပေ။ သူသည် ဤနည်းဖြင့် စုံစမ်းသွေးဆောင်မှုကို ရှောင်ရှားခဲ့သည်။ ယောဘက အဘယ့်ကြောင့် ထိုသို့သောစားတော်ပွဲများသို့ မတက်ရောက်သည်ကို ယခု သင်တို့နားလည်သလော။ ယင်းမှာ ထိုပွဲမျိုးသည် လူတိုင်းအတွက် စုံစမ်းသွေးဆောင်မှု ကြီးမားလွန်းမည်ဖြစ်သောကြောင့် ဖြစ်သည်။ တစ်စုံတစ်ခုသည် စုံစမ်းသွေးဆောင်ခြင်း ကြီးမားလွန်းသောအခါ ဘာကိုဆိုလိုသနည်း။ လူများသည် မည်သည့်အချိန်၌မဆို အပြစ်ကျူးလွန်နိုင်ပြီး ဘုရားသခင်ကို ပုန်ကန်ပြစ်မှားနိုင်သည်။ ဘုရားသခင်ကို ကြောက်ရွံ့သော သင်၏ စိတ်နှလုံး၊ ဘုရားသခင်ကို သင်၏ ယုံကြည်ခြင်းနှင့် သင်၏ဆုံးဖြတ်ချက်တို့တစ်ခုတည်းက သင့်အား စုံစမ်းသွေးဆောင်မှုမှ လွတ်မြောက်ဖို့ အားထုတ်ရန် အခွင့်ပေးဖို့ မလုံလောက်ပေ။ စုံစမ်းသွေးဆောင်ခံရသောအခါ ဘုရားသခင်အား ပုန်ကန်ပြစ်မှားခြင်းမှ သင့်ကို မတားဆီးနိုင်ပေ။ သင်နားလည်သလော။ သင်သည် သင့်အား အခြားသူများပေးသော အထူးအရေးတယူ ဆက်ဆံမှုကို လုံးဝငြင်းဆိုရပါမည်။ အချိန်တိုင်း သင် ငြင်းရမည်။ ဤအရာက အမှုအရာများကို မည်သို့လုပ်ဆောင်ပုံမျိုးဖြစ်သနည်း။ ထိုသို့သော စည်းမျဉ်းများနှင့် စည်းမျဉ်းစည်းကမ်းများသည် လူ၏ပြဿနာများကို မည်သည့်နယ်ပယ်တွင် ညွှန်ကြားသနည်း။ (ယင်းတို့သည် လူ၏ လောဘကြီးသော သဘာဝကို ပစ်မှတ်ထားသည်။) လူ၏ ဖောက်ပြန်ပျက်စီးသော စိတ်သဘောထားကြောင့် စုံစမ်းသွေးဆောင်ခြင်းသို့ ကျရောက်လွယ်တတ်သည်။ ထို့ကြောင့် သင်သည် ဘုရားသခင်ကို ပုန်ကန်ပြစ်မှားခြင်း မရှိစေရန် ထိုသို့သော စုံစမ်းသွေးဆောင်မှုများကို ရှောင်ရှားရန် အချို့သော စည်းမျဉ်းများ သို့မဟုတ် နည်းလမ်းများကို ကျင့်သုံးရပါမည်။ ဤသည်မှာ ပူးပေါင်းဆောင်ရွက်ဖို့ အားကောင်းပြီး ထိရောက်သော နည်းလမ်းတစ်ခုဖြစ်၏။ အကယ်၍ သင်သည် ဤကဲ့သို့လုပ်ဆောင်ရန် ပျက်ကွက်ပါက အခြေအနေကို အကဲဖြတ်ကာ အထူးအရေးတယူ ဆက်ဆံမှုကို တစ်ခါတစ်ရံ လက်ခံပြီး အခြားအချိန်များတွင် ယင်းကို ငြင်းပယ်ပါက သင်သည် ထိုကိစ္စကို ကောင်းစွာ နားလည်သဘောပေါက်၏လော။ (သဘောမပေါက်ချေ။) သင်၏ သဘောပေါက်မှုသည် အဘယ်ကြောင့် ညံ့ဖျင်းရသနည်း။ (အဘယ်ကြောင့်ဆိုသော် လူသည် စာတန်ဆန်သော သဘာဝရှိပြီး သူ့ကိုယ်သူ မထိန်းချုပ်နိုင်သောကြောင့် ဖြစ်သည်။) ဘုရားသခင်ကို ကြောက်ရွံ့သော စိတ်နှလုံး မရှိသောသူများသည် ထိုသို့သော အခြေအနေများနှင့် ရင်ဆိုင်ရသည့်အခါတွင်မူ စည်းမျဉ်းများမရှိပေ။ ထိုသူတို့သည် အရာအားလုံးကို လက်ခံပြီး မည်သည့်အရာကိုမျှ မငြင်းဆန်ပေ။ တစ်စုံတစ်ယောက်က ယင်းမှာ ပူဇော်သက္ကာဖြစ်သည်၊ ဘုရားသခင်ထံ ဆက်ကပ်ထားသော အရာဖြစ်သည်ဟု ပြောလျှင်ပင် သူတို့သည် မကြောက်ရွံ့ပေ။ ထိုအရာကို မိမိအိတ်ကပ်ထဲ၌ပင် ထည့်လိုက်ကြသည်။ မိမိကိုယ်ကို အပြစ်တင်ခြင်းပင် စိုးစဉ်းမျှမရှိဘဲ ၎င်းတို့သည် ထိုပူဇော်သက္ကာမျိုးကို လုယက်ပြီး သိမ်းယူဝံ့ကြသည်။ ယင်းမှာ ဘုရားသခင်ကို ကြောက်ရွံ့သော စိတ်နှလုံး လုံးလုံးလျားလျား မရှိကြောင်း ထင်ရှားပြီး ထိုကဲ့သို့သော အခြေအနေမျိုးတွင် သူတို့ဖြစ်တတ်သည့် သဘောအတိုင်း သဘာဝအလျောက် ကျဆင်းသွားကြလေသည်။ ထိုသူတို့သည် ဘုရားသခင်ကို ယုံကြည်သူများပင် ဟုတ်သလော။ ဤသည်မှာ နှစ်သိမ့်မှုနှင့် သက်သောင့်သက်သာရှိမှုကို ရှာဖွေခြင်းအပြင် အဆင့်အတန်း၏ အကျိုးကျေးဇူးများကို ပျော်မွေ့ခံစားခြင်း၏ အကျိုးဆက်ဖြစ်သည်။ သင်သည် စုံစမ်းသွေးဆောင်မှုထဲသို့ မကြာခဏ ကျရောက်ပြီး ယင်းကို မရှောင်ကြဉ်ပါက သင်သည် ဤလမ်းကြောင်းကို မလွဲမသွေ မသိမသာဖြင့် ဦးတည်သွားလိမ့်မည်။ လူ၏ ဖောက်ပြန်ပျက်စီးသော စိတ်သဘောထားသည် မှားယွင်းသော လမ်းကြောင်းကို လျှောက်လှမ်းစေသည်။ ဤပြဿနာကို မဖြေရှင်းဘဲ အရာရာ အဆင်ပြေနိုင်မည်လော။ ထို့ကြောင့် သင်ကြုံတွေ့ရသော ပြဿနာများ မည်သို့ပင်ရှိစေကာမူ အထူးပြဿနာများကို ရင်ဆိုင်ဖြေရှင်းရန် အထူးနည်းလမ်းများကို ကျင့်သုံးလျက် သမ္မာတရားစည်းမျဉ်းများကို လိုက်နာသင့်သည်။ စည်းမျဉ်းစည်းကမ်းများကို တစ်သဝေမတိမ်း လိုက်နာခြင်းသည် နည်းလမ်းမဟုတ်ပေ။ သင့်အား စုံစမ်းသွေးဆောင်မှုအပေါ် အောင်မြင်မှုရရှိခွင့်ပေးသော မည်သည့်နည်းလမ်းမဆိုသည် လက်ခံနိုင်ဖွယ်ဖြစ်သည်။

ရုပ်ဝတ္ထုပိုင်းဆိုင်ရာ စုံစမ်းသွေးဆောင်မှုများကို ကျော်လွှားရန် ပိုမိုလွယ်ကူသည်။ သင့်တွင် စားစရာ၊ ဝတ်စရာအဝတ်အထည်နှင့် ကျေနပ်ရောင့်ရဲတတ်သော နှလုံးသားရှိသရွေ့ သင်လုပ်ဆောင်နိုင်သည်။ ထိုအခါ ထိုသို့သော စုံစမ်းသွေးဆောင်မှုများသည် အလွယ်တကူ နှိမ်နှင်းခြင်းခံရသည်။ မည်သို့ပင်ဆိုစေကာမူ ကျော်ကြားမှု၊ အကျိုးအမြတ်နှင့် အဆင့်အတန်း၏ စုံစမ်းသွေးဆောင်မှုများကို ကျော်လွှားရန် အခက်ခဲဆုံးဖြစ်သည်။ ဥပမာအားဖြင့် လူနှစ်ယောက် အတူတကွ အလုပ်လုပ်သောအခါ အခြားသူတစ်ဦး၏ အဆင့်အတန်းသည် သင့်ထက်ပိုနိမ့်ပါက၊ သင့်အဆင့်အတန်းသည် သူ့ထက်သာလွန်နေပါက သင်ဝမ်းမြောက်လိမ့်မည်။ သို့သော် သင်၏အဆင့်အတန်းက သူ့ထက်နိမ့်နေလျှင် သင်စိတ်ချမ်းသာမည်မဟုတ်ချေ။ သင့်စိတ်နှလုံးက အောင့်သက်သက်ဖြစ်မည်၊ ဘောင်ခတ်ခြင်းခံရမည်၊ အပျက်သဘောဆောင်ပြီး အားနည်းနေမည်ဖြစ်ကာ သင်ဆုတောင်းမည် မဟုတ်။ ဤပြဿနာကို ဖြေရှင်းရန် လွယ်ကူသလော။ ယင်းက လွယ်ကူသောဖြေရှင်းချက်မရှိပေ။ လူတို့သည် ပစ္စည်းဥစ္စာဆိုင်ရာ သွေးဆောင်မှုများကို ငြင်းပယ်ကာ ရှောင်ကြဉ်နိုင်ပြီး ယင်းတို့၏ ညစ်ညမ်းမှုကို ရှောင်ရှားနိုင်သော်လည်း အဆင့်အတန်း၊ ကျော်ကြားမှု၊ အကျိုးအမြတ်၊ ပကာသနနှင့် ဂုဏ်သတင်းတို့မှာမူ ကျော်လွှားရသည်မှာ အခက်ခဲဆုံးဖြစ်သည်။ ယင်းက မလွယ်ကူသော်လည်း အမှန်တွင် ဖြေရှင်းချက်တစ်ခုရှိသည်။ သင်သည် သမ္မာတရားကို ရှာဖွေနိုင်ကာ ဘုရားသခင်ထံ ဆုတောင်းပြီး ယင်းတို့၏အနှစ်သာရအထိ ထိုးထွင်းသိမြင်ရန် ကျော်ကြားမှု၊ အကျိုးအမြတ်နှင့် အဆင့်အတန်းတို့၏ အနှစ်သာရမဲ့ခြင်းကို ရိပ်စားမိသရွေ့ သင်သည် ကျော်ကြားမှု၊ အကျိုးအမြတ်နှင့် အဆင့်အတန်းကို စွန့်ပစ်ရန်အတွက် ယုံကြည်စိတ်ချမှု ရှိလိမ့်မည်။ သို့ဖြစ်၍ သင်သည် ယင်းတို့၏ စုံစမ်းသွေးဆောင်မှုထဲသို့ ကျရောက်မည်မဟုတ်ပေ။ လူသားများတွင် ဖောက်ပြန်ပျက်စီးသော သဘာဝရှိပြီး ယင်းက သူတို့အား အမျိုးမျိုးသော ဖောက်ပြန်ပျက်စီးသော စိတ်သဘောထားများ ထုတ်ဖော်ပြီး အသက်ရှင်နေထိုင်စေသည်။ ဤအရာက သူတို့ကို ဘုရားသခင်အား အတိုက်အခံလုပ်ပြီး ပုန်ကန် စေသည်။ ၎င်းတို့အသက်ရှင်နေထိုင်သည့်အရာသည် လူသားမဆန်သည့်အပြင် သမ္မာတရားနှင့် မကိုက်ညီပေ။ လူများသည် မာနထောင်လွှားပြီး မိမိကိုယ်ကို မှန်သည်ဟု ယူမှတ်သည်ဖြစ်စေ၊ သမ္မာတရားကို ဦးညွှတ်ရန် ငြင်းဆန်သည်ဖြစ်စေ၊ လှည့်ဖြားတတ်ကာ ကောက်ကျစ်သော ရည်ရွယ်ချက်ဖြင့် ပြုမူသည်ဖြစ်စေ၊ လောဘကြီးသည်ဖြစ်စေ၊ ရည်မှန်းချက်များနှင့် လိုအင်ဆန္ဒတို့ ရှိသည်ဖြစ်စေ ဤဒုစရိုက်များကို ဖြစ်ပေါ်လာစေသည့် အရာကား အဘယ်နည်း။ (စာတန်၏ ဖောက်ပြန်ပျက်စီးသော စိတ်သဘောထား ဖြစ်သည်။) ယင်းတို့သည် စာတန်၏ ဖောက်ပြန်ပျက်စီးသော စိတ်သဘောထားမှ ဖြစ်ပေါ်လာပြီး လူသားကို ထိန်းချုပ်သည့် စာတန်ဆန်သော သဘာဝအားဖြင့် ဖြစ်ပေါ်လာခြင်းဖြစ်သည်။ လူသား၏ အဆင့်အတန်းရဖို့ ကြိုးပမ်းခြင်းသည် ဤအရာ၏ သရုပ်သကန်တစ်ခုသာ ဖြစ်သည်။ ဤသရုပ်သကန်သည် လူသား၏ မာနထောင်လွှားသော စိတ်သဘောထားကဲ့သို့၊ ဘုရားသခင်အား သူ၏ ပုန်ကန်မှုနှင့် ခုခံခြင်းကဲ့သို့ သူ၏ စာတန်ဆန်သော သဘာဝမှ ထွက်ပေါ်လာသည်။ ဤသည်ကို ဖြေရှင်းဖို့ မည်သည့်နည်းလမ်းကို အသုံးပြုနိုင်မည်နည်း။ အခြေခံအကျဆုံးနည်းလမ်းကို သင်အသုံးပြုရဦးမည်။ သင်သည် ဘုရားသခင်၏ လမ်းခရီးကို လိုက်လျှောက်ပြီး သမ္မာတရားကို လိုက်စားသည့် လမ်းကြောင်းကို လျှောက်နေသရွေ့ ဤပြဿနာအားလုံးကို ဖြေရှင်းနိုင်မည်ဖြစ်သည်။ သင့်တွင် အဆင့်အတန်း မရှိသောအခါ မိမိကိုယ်ကို မကြာခဏ စိစစ်နိုင်ပြီး မိမိကိုယ်ကို သိလာနိုင်သည်။ ဤအရာအားဖြင့် အခြားသူများ အကျိုးရှိနိုင်သည်။ သင့်တွင် အဆင့်အတန်းရှိပြီး မိမိကိုယ်ကို မကြာခဏ စိစစ်ကာ နားလည်နိုင်သေးလျက် သင်သည် သမ္မာတရားကို နားလည်ကြောင်း၊ လက်တွေ့ကျသော အတွေ့အကြုံရှိကြောင်းနှင့် သင်အမှန်တကယ် ပြောင်းလဲကြောင်း သင်၏ အားသာချက်များကို လူတို့အား မြင်တွေ့စေသောအခါ အခြားသူများက ဤအရာအားဖြင့် အကျိုးရှိနိုင်သေးသည် မဟုတ်လော။ သင့်တွင် အဆင့်အတန်း ရှိသည်ဖြစ်စေ မရှိသည်ဖြစ်စေ သမ္မာတရားကို လက်တွေ့လုပ်ဆောင်နိုင်ပြီး စစ်မှန်သော အတွေ့အကြုံဆိုင်ရာ သက်သေခံချက်ရှိကာ လူတို့အား သင့်အတွေ့ကြုံအားဖြင့် ဘုရားသခင်၏ ရည်ရွယ်ချက်များနှင့် သမ္မာတရားကို နားလည်စေသရွေ့ ဤအရာသည် လူတို့ကို အကျိုးပြုမည် မဟုတ်လော။ သို့ဆိုလျှင် အဆင့်အတန်းက သင့်အတွက် ဘာကိုဆိုလိုသနည်း။ အမှန်တွင် အဆင့်အတန်းဟူသည် အဝတ်အစားတစ်ထည် သို့မဟုတ် ဦးထုပ်တစ်လုံးကဲ့သို့ အပိုဆောင်း ဖြစ်သော ပစ္စည်းတစ်ခုသာလျှင်ဖြစ်၏။ အဆင်တန်ဆာတစ်ခုမျှသာ ဖြစ်သည်။ ယင်းသည် အမှန်တကယ် အသုံးဝင်ခြင်း မရှိသည့်အပြင် ယင်း၏တည်ရှိမှုသည် မည်သည့်အရာကိုမျှ အကျိုးမသက်ရောက်စေပေ။ သင့်တွင် အဆင့်အတန်း ရှိသည်ဖြစ်စေ မရှိသည်ဖြစ်စေ သင်သည် သင်သာလျှင် ဖြစ်နေသေးသည်။ လူတို့သည် သမ္မာတရားကို နားလည်နိုင်ပြီး သမ္မာတရားနှင့် အသက်တို့ကို ရရှိနိုင်သည်ဖြစ်စေ၊ မရရှိနိုင်သည်ဖြစ်စေ ယင်းမှာ အဆင့်အတန်းနှင့် မသက်ဆိုင်ပေ။ သင်သည် အဆင့်အတန်းကို အလွန်ကြီးကျယ်သော ကိစ္စတစ်ခုအဖြစ် မခံယူသရွေ့ ယင်းသည် သင့်အား ဘောင်မခတ်နိုင်ပေ။ သင်သည် ဂုဏ်အဆင့်အတန်းကို ချစ်ပြီး အထူးအလေးထားကာ အရေးကြီးသောအရာတစ်ခုအဖြစ် အစဉ် မှတ်ယူလျှင် ယင်း၏ ထိန်းချုပ်မှုအောက်သို့ သင်ရောက်ရှိလိမ့်မည်။ သင်သည် သင့်ကိုယ်သင်ဖွင့်ဟပြီး ဖော်ထုတ်ပြလိုခြင်း၊ သင့်ကိုယ်သင်သိခြင်း သို့မဟုတ် အခြားလူတို့နှင့် လုပ်ဆောင်၊ ပြောဆို၊ ဆက်ဆံပြီး သင့်တာဝန်ကို ထမ်းဆောင်ရန်အတွက် သင်၏ ခေါင်းဆောင်နေရာကို ဘေးဖယ်ထားလိုစိတ်ရှိခြင်း ရှိတော့မည် မဟုတ်ပေ။ ဤသည်မှာ မည်သို့သော ပြဿနာမျိုးဖြစ်သနည်း။ ဤသည်မှာ ဂုဏ်အဆင့်အတန်း၏ ဘောင်ခတ်ခြင်းခံရသော ကိစ္စတစ်ခု မဟုတ်လော။ သင်သည် အဆင့်အတန်းနေရာမှ ပြောဆိုလုပ်ဆောင်ပြီး မာနကို ခဝါမချနိုင်သောကြောင့် ဤအရာဖြစ်ပျက်ခြင်းဖြစ်သည်။ သင်သည် ဤသို့ပြုခြင်းအားဖြင့် သင့်ကိုယ်သင် ညှဉ်းပန်းနေခြင်းပင် မဟုတ်လော။ သင်သည် သမ္မာတရားကို အမှန်တကယ်နားလည်လျှင်၊ ထို့အပြင် သင်ပြုနေကျအတိုင်း သင့်ကိုယ်သင် ထိန်းချုပ်ခြင်းမရှိဘဲ အဆင့်အတန်းရှိနိုင်သော်လည်း သင်၏ တာဝန်ကို မည်သို့ကောင်းမွန်စွာ ထမ်းဆောင်ရမည်ကိုသာ အာရုံစိုက်လျက် သင်ပြုသင့်သည့်အရာတိုင်းကို ပြုပြီး သင်လုပ်ဆောင်အပ်သည့် တာဝန်ကို ကောင်းမွန်စွာ ဖြည့်ဆည်းပြီးလျှင်၊ သင့်ကိုယ်သင် သာမန် ညီအစ်ကိုမောင်နှမကဲ့သို့ မြင်လျှင် သင်သည် ဂုဏ်အဆင့်အတန်း၏ ဘောင်ခတ်ခြင်းကို ခံရမည်မဟုတ်လော။ သင်သည် အဆင့်အတန်း ဘောင်ခတ်ခြင်းကို မခံရဘဲ ပုံမှန်အသက်ဝင်ရောက်မှု ရှိသောအခါ သင်သည် အခြားသူများနှင့် သင့်ကိုယ်သင် နှိုင်းယှဉ်နေဦးမည်လော။ အခြားသူတွေက ပိုမြင့်မားသော အဆင့်အတန်း၌ နေရာယူထားသောအခါ သင်သည် ကသိကအောက် ဖြစ်နေသေးသလော။ သင်သည် သမ္မာတရားကို ရှာဖွေပြီး အဆင့်အတန်း၏ ဘောင်ခတ်ခြင်းများသာမက အခြားလူများ၊ ဖြစ်ရပ်များနှင့် အမှုအရာများ အားလုံး၏ ဘောင်ခတ်ခြင်းများမှ လွတ်မြောက်အောင် အားထုတ်မည်။ မိမိတာဝန်ကို ကျေပွန်အောင် ထမ်းဆောင်ခြင်းထက် ပိုကောင်းသောအရာ ဘာမှမရှိပေ။ သို့မှသာ သင်သည် သမ္မာတရား လက်တွေ့ကျမှုကို ပိုင်ဆိုင်သူ ဖြစ်လာမည်ဖြစ်သည်။

ဖောက်ပြန်ပျက်စီးသော လူသားအားလုံးသည် တူညီသော ပြဿနာတစ်ခုကို ခံစားနေကြသည်။ ၎င်းတို့သည် ဂုဏ်အဆင့်အတန်းမရှိသောအခါ၊ ၎င်းတို့သည် မည်သူနှင့်မဆို ဆက်ဆံသည့်အခါ သို့မဟုတ် စကားပြောသည့်အခါ မာနကြီးခြင်း မရှိသလို စကားပြောသည့်အခါတွင် ပုံစံ သို့မဟုတ် လေသံတစ်မျိုးဖြင့် ပြောဆိုခြင်း မပြုပေ။ ၎င်းတို့သည် သာမန်၊ ပုံမှန်သာ ဖြစ်ပြီး သူတို့ကိုယ်သူတို့ ပြရုပ်တင်ရန် မလိုပေ။ ၎င်းတို့သည် မည်သည့် စိတ်ပိုင်းဆိုင်ရာ ဖိအားကိုမျှ မခံစားရဘဲ ပွင့်လင်းစွာနှင့် လှိုက်လှိုက်လှဲလှဲ မိတ်သဟာယပြုနိုင်သည်။ ၎င်းတို့သည် ဖော်ရွေပြီး ဆက်ဆံရလွယ်ကူသည်။ ၎င်းတို့သည် အလွန်ကောင်းသော လူများဖြစ်သည်ဟု အခြားလူတို့ ခံစားရသည်။ ၎င်းတို့သည် ဂုဏ်အဆင့်အတန်းရှိလာသည်နှင့် မာနကြီးလာကြလေသည်၊ သာမန်လူတို့ကို လျစ်လျူရှုကြသည်၊ သူတို့ကို မည်သူမျှ မချဉ်းကပ်နိုင်ကြပေ။ ၎င်းတို့၌ မြင့်မြတ်ခြင်း ရှိသည်ဟု ၎င်းတို့က ထင်မြင်ကြပြီး ၎င်းတို့နှင့် သာမန်လူတို့သည် အမျိုးအစားမတူဟု ထင်မြင်ကြသည်။ ၎င်းတို့က သာမန်လူတို့ကို အထင်သေးပြီး စကားပြောသောအခါ ဆိုက်ဂိုက်ထုတ်ကာ အခြားလူတို့နှင့် ပွင့်လင်းစွာ မိတ်သဟာယဖွဲ့ခြင်း မရှိတော့ပေ။ ၎င်းတို့သည် အဘယ်ကြောင့် ပွင့်လင်းစွာ မိတ်သဟာယ မဖွဲ့တော့သနည်း။ ၎င်းတို့သည် ယခုအခါတွင် ဂုဏ်အဆင့်အတန်းရှိပြီး ခေါင်းဆောင်များဖြစ်သည်ဟု ထင်မြင်ကြသည်။ ခေါင်းဆောင်တို့သည် ရုပ်သွင်တစ်မျိုးရှိရမည်၊ သာမန်လူတို့ထက် အနည်းငယ် ပိုမြင့်ရမည်၊ ဝိညာဉ်ရင့်ကျက်မှု ပိုရှိပြီး တာဝန်ပို၍ကောင်းစွာ ယူနိုင်သည်ဟု ၎င်းတို့ ထင်မြင်ကြသည်။ သာမန်လူတို့နှင့် ယှဉ်လျှင် ခေါင်းဆောင်တို့သည် ပို၍ စိတ်ရှည်ရမည်၊ ပို၍ဒုက္ခခံပြီး အသုံးတော်ခံနိုင်ရမည်၊ စာတန်ထံမှ မည်သည့်သွေးဆောင်မှုကိုမဆို တောင့်ခံနိုင်ရမည်ဟု ၎င်းတို့က ယုံကြည်ကြသည်။ ၎င်းတို့၏ မိဘများ သို့မဟုတ် အခြားမိသားစုဝင်များ သေဆုံးလျှင်ပင် ၎င်းတို့သည် မငိုဖို့အတွက် ကိုယ့်ကိုယ်ကိုယ် ထိန်းချုပ်မှု ရှိရမည်၊ သို့မဟုတ် အနည်းဆုံးအနေဖြင့် အခြားသူများကွယ်ရာ၌ တိတ်တဆိတ် ငိုရမည်၊ သို့မှသာ ၎င်းတို့၏ ချို့ယွင်းချက်များ၊ အပြစ်အနာအဆာများ သို့မဟုတ် အားနည်းချက်များကို မည်သူမျှ မမြင်နိုင်မည် ဖြစ်သည်။ ခေါင်းဆောင်တို့သည် အပျက်သဘောဆောင်လာလျှင် မည်သူ့ကိုမျှ သိခွင့်မပေးရ၊ ယင်းအစား ထိုသို့သောအရာများအားလုံးကို ဖုံးကွယ်ထားရမည် ဟူ၍ပင် ထင်မြင်ကြသည်။ ဤသည်မှာ ဂုဏ်အဆင့်အတန်းရှိသူတစ်ယောက် လုပ်ဆောင်သင့်သည့်ပုံစံဟု ၎င်းတို့ ယုံကြည်ကြသည်။ ၎င်းတို့သည် မိမိတို့ကိုယ်ကို ဤအတိုင်းအတာအထိ ချုပ်တည်းသည့်အခါ ဂုဏ်အဆင့်အတန်းသည် ၎င်းတို့၏ ဘုရား၊ ၎င်းတို့၏ အရှင်သခင် ဖြစ်လာပြီ မဟုတ်သလော။ ဤသို့ဖြစ်သောကြောင့် ၎င်းတို့သည် ပုံမှန်လူ့သဘာဝ ပိုင်ဆိုင်သေးသလော။ ၎င်းတို့၌ ဤစိတ်ကူးများရှိသည့်အခါ၊ ၎င်းတို့သည် ဤကဲ့သို့ မိမိတို့ကိုယ်ကို ကန့်သတ်ချုပ်ချယ်ပြီး ဤအပြုအမူမျိုးဖြင့် ပြုမူသည့်အခါဂုဏ်အဆင့်အတန်းကို မစွဲမက်လာလေသလော။ အခြားလူက သူတို့ထက် ပိုအားသာပြီး ပိုကောင်းသောအခါတိုင်း ဤအရာက သူတို့၏ ပဓာနကျသော အားနည်းချက်ကို ထိခိုက်သည်။ ထိုသူတို့သည် ဇာတိပကတိကို အောင်နိုင်သလော။ အခြားသူကို သင့်လျော်သလို ဆက်ဆံနိုင်သလော။ မုချ မဆက်ဆံနိုင်ပေ။ သင့်အပေါ် ဂုဏ်အဆင့်အတန်း၏ ထိန်းချုပ်မှုမှ လွတ်မြောက်ရန် အားထုတ်ဖို့ သင် ဦးစွာ ဘာလုပ်ရမည်နည်း။ ယင်းကို သင်၏ရည်ရွယ်ချက်များ၊ သင်၏အတွေးများနှင့် သင်၏စိတ်နှလုံးတို့မှ ဦးစွာ ဖယ်ထုတ်ပစ်ရမည်။ ဤအရာကို မည်သို့ စွမ်းဆောင်ရရှိသနည်း။ ယခင် သင် ဂုဏ်အဆင့်အတန်း မရှိသည့်အချိန်က၊ သင့်အဖို့ နှစ်သက်ဖွယ်မရှိသည့်သူများကို သင် လျစ်လျူရှုပေသည်။ ယခုအခါ သင်၌ ဂုဏ်အဆင့်အတန်း ရှိသည့်အတွက်၊ ကြည့်မရသောလူတစ်ဦး၊ သို့မဟုတ် ပြဿနာရှိသော လူတစ်ဦးကို သင်တွေ့သည့်အခါ ၎င်းတို့အား ကူညီဖို့အတွက် သင်တာဝန်ရှိသည်ဟု ခံစားရသောကြောင့် သူတို့၌ ရှိသည့် လက်တွေ့ကျသည့် ပြဿနာအချို့ကို ဖြေရှင်းဖို့ ကြိုးစားရင်း ၎င်းတို့နှင့် မိတ်သဟာယပြုဖို့ သင် အချိန်ပိုယူသည်။ ထိုအရာများကို လုပ်ဆောင်သည့်အခါ သင်၏စိတ်နှလုံးထဲ၌ ခံစားချက်မှာ အဘယ်နည်း။ ယင်းမှာ ဝမ်းမြောက်ခြင်းနှင့် ငြိမ်သက်ခြင်း ခံစားချက် ဖြစ်သည်။ ထို့ကြောင့် သင်သည်လည်း အခက်အခဲကြုံရသည်၊ သို့မဟုတ် ကျရှုံးမှုကို တွေ့ကြုံရသည်ဟု တွေ့ရသည့်အခါ သင်၏ ပြဿနာများနှင့် အားနည်းချက်များ၊ ဘုရားသခင်ကို သင်မည်သို့ ပုန်ကန်ခဲ့ကြောင်းနှင့် ထို့နောက်တွင် သင်သည် ဤအဖြစ်မှ မည်သို့ လွတ်လာကာ ဘုရားသခင်၏ ရည်ရွယ်ချက်များကို မည်သို့ အထမြောက်အောင် ဆောင်ရွက်နိုင်ခဲ့ကြောင်းတို့ကို မိတ်သဟာယပြုရင်း လူများကို အတွင်းရေးပြောပြပြီး သူတို့အား မကြာခဏ ပို၍ ဖွင့်ဟသင့်သည်။ ဤနည်းဖြင့် ၎င်းတို့ကို အတွင်းရေးပြောပြခြင်း၏ အကျိုးမှာ အဘယ်နည်း။ ယင်းမှာ အပြုသဘောဆောင်ခြင်း ဖြစ်သည်မှာ သံသယရှိစရာ မလိုပေ။ မည်သူမျှ သင့်အား အထင်သေးမည် မဟုတ်ပေ။ ပြီးလျှင် သူတို့သည် ဤအတွေ့အကြုံများကို ဖြတ်ကျော်နိုင်သော သင်၏အစွမ်းအစကိုပင် အားကျကောင်းအားကျလိမ့်မည်။ လူတို့၌ ဂုဏ်အဆင့်အတန်းရှိသည့်အခါ အရာရှိများကဲ့သို့ ၎င်းတို့ ပို၍ ပြုမူသင့်သည်ဟုလည်းကောင်း၊ အခြားသူများက ၎င်းတို့အား အလေးအနက်ထားပြီး လေးစားရန်အလို့ငှာ ပုံစံတစ်ခုခုဖြင့် စကားပြောသင့်သည်ဟုလည်းကောင်း လူအချို့က အစဉ်သဖြင့် တွေးထင်ကြသည်။ ဤသို့ စဉ်းစားနည်းမှာ မှန်ကန်သလော။ ဤသည်မှာ မှားယွင်းသော တွေးခေါ်ပုံ တွေးခေါ်နည်း ဖြစ်သည်ကို သင်သဘောပေါက်နိုင်လျှင် သင်သည် ဘုရားသခင်ထံ ဆုတောင်းပြီး ဇာတိပကတိဆိုင်ရာ အမှုကိစ္စများကို ပုန်ကန်သင့်သည်။ ဆိုက်ဂိုက်မထုတ်နှင့်၊ ထို့အပြင် ကြောင်သူတော်ဆန်သည့် လမ်းကြောင်းကို မလျှောက်နှင့်။ သင်၌ ထိုအတွေးမျိုး ရှိလိုက်သည်နှင့်တစ်ပြိုင်နက် သမ္မာတရားကို ရှာဖွေခြင်းဖြင့် ယင်းကို ဖြေရှင်းသင့်သည်။ သမ္မာတရားကို မရှာဖွေပါက ဤအတွေး၊ ဤရှုထောင့်အမြင် ဖြစ်ပေါ်လာပြီး သင်၏စိတ်နှလုံးထဲ၌ အမြစ်တွယ်လာလိမ့်မည်။ ရလဒ်အနေဖြင့် ယင်းက သင့်ကို လွှမ်းမိုးလာမည်ဖြစ်ပြီး သင်သည် သင့်ကိုယ်သင် ဖုံးကွယ်ကာ မည်သူမျှ သင့်ကို မရိပ်စားမိနိုင်သည်အထိ သို့မဟုတ် သင့်အတွေးများကို နားမလည်နိုင်သည်အထိ သင့်ပုံရိပ်ကို ကျွမ်းကျင်စွာ ပုံဖော်ဖန်တီးလိမ့်မည်။ သင်၏ စိတ်နှလုံးအမှန်ကို ၎င်းတို့ထံမှ ဖုံးကွယ်ထားသည့် မျက်နှာဖုံးတစ်ခုမှတစ်ဆင့် စကားပြောသည့်အလား သင်သည် အခြားသူများအား စကားပြောလိမ့်မည်။ သင်သည် သင့်နှလုံးသားကို အခြားသူများအား မြင်တွေ့ခွင့်ပေးရန် သင်ယူရမည်ဖြစ်ပြီး အခြားသူများအား သင့်နှလုံးသားကို ဖွင့်ဟကာ ၎င်းတို့နှင့် ရင်းနှီးစေရန် သင်ယူရမည်ဖြစ်သည်။ သင်သည် မိမိ၏ဇာတိပကတိ၏ နှစ်သက်မှုများကို ပုန်ကန်ပြီး ဘုရားသခင်၏ သတ်မှတ်ချက်များနှင့်အညီ မိမိကိုယ်ကို ကျင့်ကြံရမည်။ ဤနည်းအားဖြင့် သင့်စိတ်နှလုံးသည် ငြိမ်သက်ခြင်းနှင့် ပျော်ရွှင်မှုကို သိနားလည်မည်ဖြစ်သည်။ သင့်အပေါ် မည်သည့်အရာ ဖြစ်ပျက်သည်ဖြစ်စေ ဦးစွာပထမ သင်၏ ကိုယ်ပိုင်အတွေးအမြင်စနစ်ထဲ၌ မည်သည့်ပြဿနာများ ရှိနေသည်ကို ဆင်ခြင်သုံးသပ်လော့။ သင်ကိုယ်တိုင် ပုံရိပ်တစ်ခုကို တည်ဆောက်ပြီး သင့်ကိုယ်သင် ဖုံးကွယ်လိုသေးပါက သင်သည် ဘုရားသခင်ထံ ချက်ချင်း “အို ဘုရားသခင်။ ကျွန်ုပ် ဖုံးကွယ်ထားချင်ပြန်သည်။ လိမ်ညာလှည့်ဖြားခြင်းဖြင့် နောက်တစ်ကြိမ် လျှို့ဝှက်ကြံစည်နေပြန်သည်။ ကျွန်ုပ်သည် နတ်ဆိုးအစစ်အမှန်ပါတကား။ ကျွန်ုပ်သည် ကိုယ်တော့်အတွက် အမှန်ပင် စက်ဆုပ်စရာ ဖြစ်ပါလိမ့်မည်။ ယခု မိမိကိုယ်မိမိ လုံးဝ ရွံရှာနေပါပြီ။ ကိုယ်တော် ကျွန်ုပ်အား ပြစ်တင်မောင်းမဲရန်၊ ဆုံးမပဲ့ပြင်ရန်နှင့် အပြစ်ဒဏ်ပေးပါရန် တောင်းခံပါသည်” ဟု ဆုတောင်းသင့်သည်။ သင်သည် ဆုတောင်းရမည်၊ သင်၏သဘောထားကို အပြင်သို့ဖွင့်ထုတ်ရမည်၊ ထို့ပြင် ယင်းကို ဖော်ထုတ်ရန်၊ ၎င်းကို စိတ်ဖြာလေ့လာဆွေးနွေးရန်၊ ကန့်သတ်ရန် ဘုရားသခင်ကို အားကိုးရမည်။ အကယ်၍ သင်သည် ထိုသို့ ယင်းကို စိတ်ဖြာလေ့လာဆွေးနွေးပြီး ကန့်သတ်ထားပါက သင်၏ ဖောက်ပြန်ပျက်စီးသော စိတ်သဘောထားသည် ဖိနှိပ်ခြင်းခံရပြီး ယင်းဘာသာ မထုတ်ဖော်သောကြောင့် သင်၏ လုပ်ဆောင်ချက်များသည် ပြဿနာများကို ဖန်တီးမည်မဟုတ်ပေ။ ဤအချိန်တွင် သင့်စိတ်နှလုံးထဲ၌ မည်သည့်ခံစားချက်များ ရှိနေသနည်း။ အနည်းဆုံးအနေဖြင့် လွတ်မြောက်မှုအနည်းငယ်ကို ခံစားရပေမည်။ သင့်စိတ်နှလုံးသည် ဝမ်းမြောက်ပြီး ငြိမ်သက်လိမ့်မည်။ သင့်နာကျင်မှုကို လျော့ပါးစေမည်ဖြစ်ပြီး စစ်ဆေးခြင်းကိုလည်း သင်ခံစားရမည်မဟုတ်ပေ။ အဆိုးဆုံးအနေဖြင့် သင်သည် ခဏတာ လမ်းပျောက်သွားသကဲ့သို့ အနည်းငယ်ခံစားရပြီး မိမိကိုယ်ကို “ကျွန်ုပ်သည် ခေါင်းဆောင်တစ်ဦး ဖြစ်သည်၊ အဆင့်အတန်းနှင့် ရပ်တည်မှုရှိသူတစ်ဦးဖြစ်သည်၊ သာမန်လူတို့ကဲ့သို့ ကျွန်ုပ် မည်သို့နေနိုင်မည်နည်း။ သာမန်လူတို့ကို အူလှိုက်သည်းလှိုက်ဖြင့်၊ စစ်မှန်သော၊ ပွင့်လင်းသော နည်းလမ်းဖြင့် ကျွန်ုပ် မည်သို့ပြောဆိုနိုင်မည်နည်း။ ဤအရာက မိမိကိုယ်ကို သိက္ခာချခြင်းမျိုးပင် ဖြစ်ပေမည်” ဟု စဉ်းစားသည့် အချိန်များရှိမည်။ သင်မြင်သည့်အတိုင်း ဤအရာသည် အနည်းငယ် ဒုက္ခပေး၏။ လူသား၏ ဖောက်ပြန်ပျက်စီးသော စိတ်သဘောထားကို တစ်ကြိမ်တည်းဖြင့် လုံးလုံးလျားလျား ဖယ်ရှား၍မရသကဲ့သို့ အချိန်တိုအတွင်း အလျှင်း ဖြေရှင်းနိုင်မည်မဟုတ်ပေ။ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းခြင်းမှာ အလွန် ရိုးရှင်းသဖြင့် လူတို့သည် ယင်းကို စိတ်ကူးထားသကဲ့သို့ ဖြစ်သည်ဟုလည်းကောင်း၊ သမ္မာတရားနှင့်ပတ်သက်၍ ရှင်းရှင်းလင်းလင်း မိတ်သဟာယဖွဲ့ပြီး သူတို့၏ ဖောက်ပြန်ပျက်စီးသော စိတ်သဘောထားကို အသိအမှတ်ပြုလိုက်သည်နှင့် ယင်းကို မဆိုင်းမတွ ဖယ်ရှားနိုင်လိမ့်မည်ဟုလည်းကောင်း သင်တွေးထင်လေသည်။ ယင်းက ထိုမျှရိုးရှင်းသောအရာ မဟုတ်ပေ။ လူက သမ္မာတရားကို လက်တွေ့လုပ်ဆောင်သည့် လုပ်ငန်းစဉ်သည် ၎င်း၏ ဖောက်ပြန်ပျက်စီးသော စိတ်သဘောထားကို ဆန့်ကျင်တိုက်ဖျက်သည့် လုပ်ငန်းစဉ်ပင်ဖြစ်သည်။ လူသားတစ်ဦးချင်းစီ၏ စိတ်ဆန္ဒ၊ စိတ်ကူးစိတ်သန်းနှင့် လွန်ကဲသော လိုအင်ဆန္ဒများသည် ဆုတောင်းခြင်းမှတစ်ဆင့် ယင်းတို့အား အပြီးအပြတ် ပုန်ကန်ခြင်းနှင့် ကျော်လွှားခြင်းဖြင့် လုံးလုံးလျားလျား မဖြေရှင်းနိုင်ချေ။ ထို့ထက် တိုက်ပွဲများစွာ အကြိမ်ကြိမ်တိုက်ပြီးသည့်နောက်တွင်သာ ယင်းတို့ကို နောက်ဆုံးတွင် စွန့်လွှတ်နိုင်မည်ဖြစ်သည်။ သမ္မာတရားကို လက်တွေ့လုပ်ဆောင်နိုင်မှသာလျှင် ဤလုပ်ငန်းစဉ်သည် အမှန်တကယ် အကျိုးဖြစ်ထွန်းမည်ဖြစ်သည်။ အထူးသဖြင့် ပိုကြီးသောအရာများတွင် သင့်စိတ်နှလုံးထဲမှ တိုက်ပွဲသည် တစ်ခါတစ်ရံ တစ်လ သို့မဟုတ် နှစ်လ၊ တစ်ခါတစ်ရံ ခြောက်လ သို့မဟုတ် တစ်နှစ်ပင် ကြာရှည်နိုင်သည့် အဆုံးမရှိသော ချီတုံချတုံဖြစ်ခြင်းဖြင့် ပို၍ပင် ပြင်းထန်လာလိမ့်မည်။ လူသား၏ ဖောက်ပြန်ပျက်စီးသော စိတ်သဘောထားက အတော်ပင် ခေါင်းမာသည်။ သမ္မာတရားအပေါ် မိတ်သဟာယပြုချက် တစ်ခုနှစ်ခုမျှဖြင့် မည်သည့်ဖောက်ပြန်ပျက်စီးသော စိတ်သဘောထားမျိုးကိုမျှ မဖြေရှင်းနိုင်ချေ။ ယင်းသည် သင့်အား ထပ်ခါတလဲလဲ ဆန့်ကျင်တိုက်ခိုက်နေမည်ဖြစ်ပြီး သင့်အနေဖြင့် သမ္မာတရားကို ရှင်းရှင်းလင်းလင်း နားလည်ကာ သင်၏ ဖောက်ပြန်ပျက်စီးသော စိတ်သဘောထားကို စေ့စေ့စပ်စပ်သိပြီး ဇာတိပကတိနှင့် စာတန်ကို စတင်မုန်းတီးသည်အထိ သမ္မာတရားကို ဆက်လက်၍ လိုက်စားရမည်ဖြစ်သည်။ ထို့နောက် သမ္မာတရားကို လက်တွေ့လုပ်ဆောင်ခြင်းသည် သင့်အတွက် သာမန်ကိစ္စ၊ ဖြစ်ရိုးဖြစ်စဉ်ဖြစ်ပြီး အားထုတ်စရာမလိုသော ကိစ္စတစ်ခု ဖြစ်လာလိမ့်မည်။ ဤသည်မှာ ဇာတိပကတိကို အနိုင်ယူပြီး စာတန်အပေါ် အောင်ပွဲခံခြင်းဟု ဆိုလိုသည်။ တိုက်ပွဲအတွင်း လူတို့သည် ဘုရားသခင်ထံ အချိန်တိုင်းဆုတောင်းပြီး ဘုရားသခင်၏ နှုတ်ကပတ်တော်များကို ဖတ်ရှုရာတွင် အချိန်ပိုသုံးရမည်ဖြစ်သည်။ သူတို့သည် နည်းလမ်းရှာဖို့အတွက် ဘာသာတရားမရှိသူများ သို့မဟုတ် စာတန်များနှင့် နတ်ဆိုးများထံသို့ မည်သည့်အခါမျှ မသွားရပေ။ သူတို့သည် ဘုရားသခင်ကို အမှီပြုပြီး မျှော်ကိုးရမည်။ သူတို့သည် ဘုရားသခင်၏ နှုတ်ကပတ်တော်များနှင့်အညီ သမ္မာတရားကို ရှာဖွေကာ သမ္မာတရားအပေါ် မိတ်သဟာယဖွဲ့ရမည် ဖြစ်သည်။ သူတို့သည် သမ္မာတရားကို အမှန်တကယ်နားလည်မှသာလျှင် ဇာတိပကတိကို အောင်နိုင်ပြီး စာတန်ကို အောင်နိုင်မည်ဖြစ်သည်။ ဤသည်ကို ဘုရားသခင် မည်သို့မြင်သနည်း။ ဘုရားသခင်သည် သင်၏စိတ်နှလုံးကို မြင်တော်မူ၏။ သင်သည် သမ္မာတရားကို ချစ်မြတ်နိုးကြောင်း၊ သင်သည် ဘုရားသခင်ကို ကြောက်ရွံ့ရိုသေကြောင်း၊ သင်သည် မဖြောင့်မတ်ခြင်းကို ဖယ်ရှားပြီး မကောင်းမှုကို ရှောင်ကြဉ်ရန် ဆန္ဒရှိကြောင်း သူမြင်သည်။ သင်၏ ဖောက်ပြန်ပျက်စီးသော စိတ်သဘောထားသည် သင့်အထဲ၌ အတွေးများ၊ စိတ်ကူးများနှင့် ရည်ရွယ်ချက်များကို ဖြစ်ပေါ်စေသော်လည်း ဤအတွေးများနှင့် ရည်ရွယ်ချက်များသည် သင့်အပြုအမူကို မထိန်းချုပ်နိုင်၊ ယင်းတို့သည် သင်၏ ဆန္ဒကို ဖြိုဖျက်ခြင်းနှင့် နင်းချေခြင်း မပြုပေ။ နောက်ဆုံးတွင် သင်သည် ယင်းတို့အား အနိုင်ယူနိုင်ပြီး ဘုရားသခင်သည် သင့်အား အောက်မေ့မည်ဖြစ်သည်။ ဤအရာကို သင်မကြာခဏ လက်တွေ့လုပ်ဆောင်ပါက သင်၏ အတွင်းစိတ်အခြေအနေ တိုးတက်လာမည်ဖြစ်သည်။ သင်၏ ဖောက်ပြန်ပျက်စီးသော စိတ်သဘောထား၏ ဤသွင်ပြင်လက္ခဏာကို သင်လုံးလုံးလျားလျား အောင်နိုင်ပြီဖြစ်ကြောင်း၊ သင့်စိတ်သဘောထား၏ ဤသွင်ပြင်လက္ခဏာ၌ သင်ပြောင်းလဲလာပြီး သမ္မာတရား လက်တွေ့ကျမှုထဲကို ဝင်ရောက်ပြီးပြီဖြစ်ကြောင်း မည်သည့်အတိုင်းအတာ၌ ပြောနိုင်မည်နည်း။ ဆိုလိုသည်မှာ မကောင်းသော အကြံအစည်များနှင့် စိတ်ကူးများသည် သင့်စိတ်ထဲသို့ တစ်ခါတစ်ရံ ဝင်လာနေသေးပြီး ယင်းတို့သည် အချို့သော ရည်ရွယ်ချက်များနှင့် လိုအင်ဆန္ဒများကို ဖြစ်ပေါ်စေသော်လည်း ဤအရာများသည် သင့်စိတ်နှလုံးအပေါ် နောက်ထပ် သြဇာမလွှမ်းမိုးတော့ပေ။ ဤအရာများသည် အရေးမကြီးဟု သင်ခံစားနေပြီဖြစ်ပြီး ယင်းတို့ထွက်ပေါ်လာသည်နှင့် ယင်းတို့ကို သင်သတိပြုမိနိုင်သည်။ သင်သည် ယင်းတို့ကို ဟန်ဆောင်ပန်ဆောင် ချုပ်တည်းပြီး ပုန်ကန်ရန် မလိုသည့်အပြင် သင့်ကို စေ့စေ့စပ်စပ် ကြည့်ရှုစစ်ဆေးရန်၊ ဆုံးမပဲ့ပြင်ရန်နှင့် အပြစ်ဒဏ်ပေးရန် ဘုရားသခင်အား တမင်တကာ တောင်းဆိုဖို့ မလိုအပ်ပေ။ ထိုသို့သောနည်းလမ်းများက သင့်အတွက် မလိုအပ်ပေ။ သင်သည် ယင်းကို အလွယ်တကူ ကျော်လွှားနိုင်ပြီး စွန့်လွှတ်နိုင်သည်။ သင့်စိတ်နှလုံး ကသိကအောက် ဖြစ်ခြင်းမရှိဘဲ ဆုံးရှုံးမှုမရှိသကဲ့သို့ ခံစားရတတ်သည်။ ဤအရာမှာ အဆင်ပြေသည်။ သင်သည် ယခုအခါ ဝိညာဉ်ရင့်ကျက်မှုကို ပိုင်ဆိုင်ထားပြီး စိတ်သဘောထား ပြောင်းလဲနေပြီဖြစ်သည်။ သင်တို့သည် ယခုတွင် ဝင်ရောက်မှုကို အတိုင်းအတာတစ်ခုအထိ ရရှိပြီးပြီလော။ အတော်ပင် ပြောင်းလဲသွားပြီလော။ (မပြောင်းလဲသေးပါ။) သို့ဖြစ်လျှင် သင်တို့၏ ဝိညာဉ်ရင့်ကျက်မှုသည် အမှန်ပင် နုနယ်လွန်းကာ သမ္မာတရားကို လိုက်စားရန်၊ ဘုရားနှုတ်ကပတ်တော်များကို စားသောက်ရန် ကြိုးစားအားထုတ်နေရဆဲ ဖြစ်သည်။ သို့ဖြစ်လျှင် ထိုသို့သော အရာများ သင်၌ နောက်တစ်ဖန်ဖြစ်လာသောအခါ သင်သည် သမ္မာတရားကို မည်သို့လက်တွေ့လုပ်ဆောင်ပြီး စည်းမျဉ်းများနှင့်အညီ မည်သို့ပြုမူရမည်ကို သိလာလိမ့်မည်။ သင်၏ သက်သေခံချက်တွင် ခိုင်မာစွာရပ်တည်ရန် သင်ဘာလုပ်ရမည်ကို သိလာလိမ့်မည်။ သို့ဆိုလျှင် သင်သည် ဝိညာဉ်ရင့်ကျက်မှုကို အမှန်တကယ် ပိုင်ဆိုင်လာလိမ့်မည်။ သမ္မာတရားကို လက်တွေ့လုပ်ဆောင်နိုင်ပြီး မိမိတို့၏ သက်သေခံချက်၌ ခိုင်မာစွာ ရပ်တည်နိုင်သူတို့သာလျှင် သမ္မာတရားလက်တွေ့ကျမှုထဲသို့ ဝင်ရောက်နိုင်မည်ဖြစ်သည်။ ဤသည်ကို လောလောဆယ်တွင် သင်တို့ လုပ်ဆောင်နိုင်စွမ်းမရှိပေ။ သင်တို့သည် စမ်းတဝါးဝါးအဆင့်တွင် ရှိနေသေးသည်။ ဤပကတိအခြေအနေများကို ပြောရလျှင် သင်တို့၌ ဤပြဿနာများအားလုံး ရှိနေသည်ဟု ခံစားရသည့်တိုင်သော်လည်း ယင်းတို့အား ဖြေရှင်းရန် သမ္မာတရားကို သင်တို့ မည်သည့်အခါမှ မရှာဖွေခဲ့ချေ။ ဤသည်မှာ သင်တို့၏ ဝိညာဉ်ရင့်ကျက်မှုက အလွန်သေးငယ်သည်ဟု ဆိုလိုသလော။ သမ္မာတရား လက်တွေ့ကျမှုထဲသို့ မဝင်ရောက်သေးလျှင် သင်၌ အသက်ရှိနိုင်ပါမည်လော။ သမ္မာတရားကို သင်မရရှိသေးသကဲ့သို့ သင့်တွင် အသက်လည်း မရှိသေးပေ။ သင်သည် ဇာတိပကတိအသက်တာဖြင့်သာ နေထိုင်ပြီး သင်၏ စာတန်ဆန်သော စိတ်သဘောထားဖြင့်သာ အသက်ရှင်ပါက သင်သည် စာတန်၏ အာဏာအောက်တွင် နေထိုင်သူတစ်ဦးဖြစ်သည်။ သင်သည် ဘုရားသခင်၏ ကယ်တင်ခြင်းကို မရရှိသေးပေ။ စကားလုံးများနှင့် အယူဝါဒများကို လေပန်းနိုင်ပြီး အချို့သော စည်းမျဉ်းစည်းကမ်းများကို လိုက်နာပါက ကယ်တင်ခြင်းသို့ရောက်မည်ဟု လူတို့ ထင်မြင်သောအခါ သူတို့စိတ်ကူးသလောက် ကယ်တင်ခြင်းက မရိုးရှင်းပေ။ သင်သည် သင့်ကိုယ်သင် အမှန်တကယ် သိနားလည်ရမည်၊ ဖောက်ပြန်ပျက်စီးသော စိတ်သဘောထားအချို့ကို သင် ဖယ်ရှားနိုင်ရမည်၊ ဂုဏ်သတင်းနှင့် အဆင့်အတန်း၏ အနှစ်သာရကို ရိပ်စားမိနိုင်ရမည်၊ အဆင့်အတန်းကို စွန့်လွှတ်နိုင်ကာ ဘုရားသခင်ကို အမှန်တကယ် ကျိုးနွံနာခံနိုင်ရမည်ဖြစ်သည်။ ဤနည်းဖြင့်သာ ကယ်တင်ခြင်းရရှိသည်။

အမှန်အားဖြင့် အဆင့်အတန်းနှင့်ဆိုင်သော ပြဿနာ၏ ဖြေရှင်းချက်သည် အခြားပြဿနာများ၏ ဖြေရှင်းနည်းနှင့် အတူတူပင်ဖြစ်သည်။ ဤပြဿနာများအားလုံးသည် ဖောက်ပြန်ပျက်စီးသော စိတ်သဘောထားများ၏ သရုပ်သကန်များနှင့် ထုတ်ဖော်ခြင်းများပင် ဖြစ်သည်။ ယင်းတို့အားလုံးသည် လူသား၏ နှစ်သက်မှုများနှင့် လိုက်စားမှုများပင် ဖြစ်သည်။ ဤအရာ၌ ငါဆိုလိုသော အဓိပ္ပာယ်က အဘယ်နည်း။ သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားပြီးမှသာလျှင် အဆင့်အတန်းသည် သင့်အတွက် ပြဿနာဖြစ်မည်မဟုတ်ပေ။ လူတို့က “သင်သည် ယနေ့တွင် ကျွန်ုပ်၏အထက်၌ ရပ်တည်ကောင်း ရပ်တည်နိုင်သော်လည်း မနက်ဖြန်တွင် သင့်အထက်၌ ရှိအောင် ကျွန်ုပ် အားထုတ်မည်” ဟုဆိုလျက် အဆင့်အတန်းအတွက် တစ်ဦးနှင့်တစ်ဦး ပြိုင်ဆိုင်နေကြသည်။ ဤတွင် ပြဿနာမှာ အဘယ်နည်း။ ယင်းသည် အဆင့်အတန်းကြောင့်သာ ဖြစ်ပေါ်လာခြင်းလော။ (မဟုတ်ပါ။) ယင်းကို မည်သည့်အရာက ဖြစ်ပေါ်စေခဲ့သနည်း။ (လူ၏ ဖောက်ပြန်ပျက်စီးသော စိတ်သဘောထားပင်။) ဤသည်မှာ မှန်၏။ ဤပြဿနာသည် လူသား၏ ဖောက်ပြန်ပျက်စီးသော စိတ်သဘောထားကြောင့် ဖြစ်ပေါ်လာသည်။ ဖောက်ပြန်ပျက်စီးသော စိတ်သဘောထားကို ဖြေရှင်းပြီးသည်နှင့် ဤပြဿနာများအားလုံးကို ဖြေရှင်းနိုင်မည်ဖြစ်သည်။ အဆုံးတွင် သမ္မာတရားလိုက်စားခြင်း လမ်းကြောင်းကို ရွေးချယ်လိုသူများသည် မိမိကိုယ်ကို ပြန်လည်သုံးသပ်ခြင်းနှင့် အရာခပ်သိမ်း၌ မိမိကိုယ်ကို သိနားလည်ခြင်းအပေါ် အာရုံစိုက်ရမည်ဖြစ်သည်။ သူတို့သည် သမ္မာတရားကို လိုက်စားသည့်လမ်းကြောင်းအပေါ် စတင်မလျှောက်နိုင်မီ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရမည် ဖြစ်သည်။ သူတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းရန် ပျက်ကွက်ပါက အခက်အခဲများနှင့် အတားအဆီးများစွာကို ဖြစ်ပေါ်စေမည်ဖြစ်သည်။ သူတို့သည် မိမိတို့တာဝန်ကို ထမ်းဆောင်ကြသော်လည်း ဟန်ဆောင်လုပ်ပြကြမည်ဖြစ်ကာ ရလဒ်ရှိမည်မဟုတ်ပေ။ ဤပြဿနာများကို ဖြေရှင်းရန်အတွက် သင်သည် သမ္မာတရားကို လိုက်စားရာတွင် အစွမ်းကုန်အားထုတ်ရမည်၊ သင်၏ ဖောက်ပြန်ပျက်စီးသော စိတ်သဘောထားကို သိရန် အစွမ်းကုန် အားထုတ်ပြီး ပြဿနာများကို ဖြေရှင်းရန် အစွမ်းကုန်အားထုတ်ရမည်။ “သမ္မာတရားကို လိုက်စားရန် ပို၍ဆုတောင်းပြီး ဘုရားသခင်၏ နှုတ်ကပတ်တော်ကို ပို၍ဖတ်ရှုလျှင် လုံလောက်ပြီ” ဟုသာ မပြောနှင့်။ ဤအရာက ဝိုးတဝါးဖြစ်လွန်းသည်။ လက်တွေ့လုပ်ဆောင်မှု လမ်းကြောင်းမရှိလျှင် အလုပ်ဖြစ်မည်မဟုတ်။ သတ်သတ်မှတ်မှတ်ရှိသော ပြဿနာများကို သတ်သတ်မှတ်မှတ် ကိုင်တွယ်သင့်သည်။ အလွတ်ကျက်မှတ်ထားသော စည်းမျဉ်းစည်းကမ်းများကိုသာ မသုံးနှင့်။ သမ္မာတရားသည် အသက်ရှင်ပြီး လက်တွေ့ကျကာ စည်းမျဉ်းစည်းကမ်းများကို ဖြစ်ကတတ်ဆန်း အသုံးချခြင်းသည် နည်းလမ်းမကျပေ။ သမ္မာတရားစည်းမျဉ်းနှင့်အညီ လက်တွေ့ကျသော ပြဿနာများကို ဖြေရှင်းရမည်။ လူတစ်ဦးသည် သမ္မာတရားကို အသုံးပြုခြင်းအားဖြင့် လက်တွေ့ကျသော ပြဿနာများကို မဖြေရှင်းနိုင်လျှင် ထိုလူသည် ခေါင်းဆောင်နှင့် အမှုဆောင်တစ်ဦးဖြစ်ရန် အရည်အချင်းမပြည့်မီပေ။ ပြဿနာများကို ဖြေရှင်းရန်အတွက် သမ္မာတရားကို အသုံးမပြုနိုင်သူ မည်သူမဆို သမ္မာတရားကို နားလည်သောသူ မဟုတ်ပေ။ သူတို့သည် ခေါင်းဆောင်နှင့် အမှုဆောင်တစ်ဦး ဖြစ်လာနိုင်သော်လည်း ပြဿနာများကို ဖြေရှင်းရန် သမ္မာတရားကို အသုံးချနိုင်မည်မဟုတ်၊ သမ္မာတရားရှိမည် မဟုတ်သည့်အပြင် ၎င်းတို့အနေဖြင့် စည်းမျဉ်းများနှင့်အညီ ပြုမူလုပ်ဆောင်ရန်လည်း မဖြစ်နိုင်ပေ။ ထိုသို့သော ခေါင်းဆောင်နှင့် အမှုဆောင်၌ သမ္မာတရား လက်တွေ့ကျမှု လုံးဝမရှိပေ။

၂၀၁၇ ခုနှစ်၊ ဖေဖော်ဝါရီလ ၁၆ ရက်


သမ္မာတရားကို ရရှိဖို့ အဖိုးအခပေးဆပ်ခြင်းသည် အလွန်ပင် အဓိပ္ပာယ်ရှိပါသည်

ဘုရားသခင်ကို ယုံကြည်ရခြင်း၏ ရည်ရွယ်ချက်သည် ကယ်တင်ခြင်းရရှိရန် ဖြစ်သည်။ သို့သော် ကယ်တင်ခြင်းကို ရရှိခြင်းသည် ရိုးရှင်းသော ကိစ္စတစ်ခု ဖြစ်သလော။ ဤအရာနှင့်ပတ်သက်ပြီး မည်သည့်အရာက အခက်ခဲဆုံးဖြစ်သနည်း။ ဤအရာကို ရှင်းလင်းစွာ မမြင်နိုင်သောသူ များစွာရှိသည်။ သို့သော် သမ္မာတရားကို ရရှိခြင်းသည် အမှန်တကယ်အားဖြင့် ကယ်တင်ခြင်းကို ရရှိခြင်း၏ အခက်ဆုံးသော အပိုင်းဖြစ်သည်။ ထို့ကြောင့် မည်မျှ ရရှိသည်ဖြစ်စေ သမ္မာတရားကို ရရှိရန်အတွက် ဝေဒနာများစွာ ခံစားပြီး အဖိုးအခပေးဆပ်ခြင်းသည် အစဉ်သဖြင့် ထိုက်တန်သည်။ ဤသို့ဆိုလျှင် သမ္မာတရားကို ရရှိရန်အတွက် မည်သည့်အရာကို ဒုက္ခခံဖို့ လိုအပ်သနည်း။ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းနှင့် စစ်ဆေးခြင်း၊ ပြုပြင်ခြင်းနှင့် ကိုင်တွယ်ဖြေရှင်းခြင်းတို့ကို ခံရမည်။ ဘုရားသခင်နောက်သို့ လိုက်ခြင်းမှ ဖြစ်ပေါ်လာသည့် ဖိနှိပ်မှုနှင့် ဘေးဒုက္ခကို ခံစားရမည်။ ထောင်ကျခြင်း ခံရမည်။ ပြီးလျှင် ဘာသာရေးလောက၏ အသရေဖျက်မှုနှင့် ရှုတ်ချမှုကို ခံရမည်။ ဤဆင်းရဲဒုက္ခအားလုံးကို သင် တောင့်ခံရမည်။ ဤအရာအားလုံးကို သင် ခံနိုင်လျှင် သမ္မာတရားကို ရရှိနိုင်သည်။ ယခုအချိန်တွင် လူအများစုသည် သမ္မာတရားကို လိုက်စားလိုစိတ် ရှိကြသည်။ ၎င်းတို့၏ တာဝန်များကို ကောင်းစွာ ထမ်းဆောင်ခြင်းအပေါ် အာရုံစိုက်ကြသည်။ ၎င်းတို့၏ တာဝန်များကို ထမ်းဆောင်စဉ်တွင် သမ္မာတရားအား လက်တွေ့လုပ်ဆောင်ခြင်းကို လေ့ကျင့်လိုကြပြီး သမ္မာတရားကို ရရှိလိုကြသည်။ ဘုရားသခင်ကို ယုံကြည်ခြင်းနှင့် မိမိတာဝန်ကို ထမ်းဆောင်ခြင်းသည် အသက်တာတွင် မှန်ကန်သော လမ်းကြောင်းဖြစ်သည်။ ဤလမ်းကြောင်းကို ရွေးချယ်ခြင်းသည် မှန်ကန်သည်။ ဘုရားသခင်က ကောင်းချီးအပေးဆုံးသောအရာဖြစ်သည်။ လူတို့သည် ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာ အသုံးခံနိုင်သည်။ ဖန်ဆင်းခံတို့၏ တာဝန်ကို ဖြည်းဆည်းနိုင်သည်။ ဤသည်မှာ ဘုရားသခင်၏ ကြီးမြတ်သော ကျေးဇူးတော်နှင့် ကောင်းချီးဖြစ်သည်။ တာဝန်ထမ်းဆောင်ခြင်း၏ အရေးပါမှုကို ရှင်းလင်းစွာ မမြင်သောသူ၊ ဘုရားသခင်နှင့် အစဉ်သဖြင့် အပေးအယူလုပ်ဖို့ ကြိုးစားသူအချို့ ရှိကြသည်။ ၎င်းတို့အပေါ်သို့ မည်သည့်အရာ ဖြစ်ပျက်လာသည်ဖြစ်စေ ၎င်းတို့သည် အစဉ်သဖြင့် စိတ်ကျဉ်းကျပ်ပြီး အနှောင့်အယှက်ဖြစ်နိုင်သည်။ အစဉ်သဖြင့် လွှမ်းမိုးခံရပြီး စိတ်ယိုင်သွားနိုင်သည်။ ဤအတွက်ကြောင့် ၎င်းတို့သည် ၎င်းတို့၏ တာဝန်များကို ရိုးရိုးတန်းတန်း မထမ်းဆောင်နိုင်ပေ။ ၎င်းတို့၏ တာဝန်များကို စွန့်လွှတ်ပြီး ထွက်ပြေးသည်အထိပင် ဖြစ်သည်။ အဘယ်မျှ နောင်တရဖွယ်ဖြစ်သနည်း။ ၎င်းတို့အနေနှင့်မူ အလွန် နောင်တရခြင်း မရှိဘဲ ဖြစ်နေနိုင်၏။ သို့သော် ကပ်ဘေးများ ကြီးမားလာသောအခါ၊ ဘုရားသခင်၏ အမှုတော် အဆုံးသတ်သောအခါ၊ ကောင်းသူများကို ဘုရားသခင် ဆုချီးမြှင့်ပြီး ကောက်ကျစ်ဆိုးယုတ်သူများကို အပြစ်ဒဏ်ပေးသောအခါ ၎င်းတို့သည် ဤလုပ်ရပ်၏ အကျိုးဆက်များကို သိလိမ့်မည်။ ဤအတွက်ကြောင့် သင်တို့သည် အတူတကွ မကြာခဏ ဆုတောင်းရမည်။ ဘုရားရှေ့တွင် မိမိကိုယ်ကို ငြိမ်သက်စေရမည်။ ဘုရားနှုတ်ကပတ်တော်များကို ပို၍ ဖတ်ရမည်။ သမ္မာတရားနှင့်ပတ်သက်ပြီး ပို၍ မိတ်သဟာယဖွဲ့ရမည်။ သမ္မာတရားအား လိုက်စားခြင်းနှင့် လုံးဝ မသက်ဆိုင်သောအရာများ၊ ယခုအချိန်တွင် မစဉ်းစားသင့်သည့်အရာများကို ယခုလောလောဆယ် ဘေးဖယ်ထားလော့။ အိမ်ထောင်ပြုခြင်း၊ အလုပ်အကိုင်၊ မိမိ၏ အနာဂတ်၊ အခြေချခြင်းတို့သည်သာ ဘဝတွင် အရေးကြီးသော ကိစ္စများ မဟုတ်သကဲ့သို့ လူ့အဖွဲ့အစည်းတွင် မိမိ၏ နေရာကို ရှာခြင်းနှင့် ဝမ်းစာရှာခြင်းတို့သည်လည်း အရေးကြီးသော ကိစ္စများမဟုတ်ပေ။ ဤအရာများထဲမှ မည်သည့်အရာကမျှ ဘဝတွင် အရေးကြီးဆုံးကိစ္စများ မဟုတ်ပေ။ ဘဝတွင် အရေးကြီးဆုံး ကိစ္စမှာ အဘယ်နည်း။ ဖန်ဆင်းခံတစ်ယောက်က ဖြည့်ဆည်းသင့်သည့် တာဝန်နှင့် လုပ်ငန်းဆောင်တာကို ကောင်းမွန်စွာ ဖြည့်ဆည်းခြင်း၊ ဘုရားသခင်၏ တာဝန်ပေးစေခိုင်းချက်နှင့် မိမိ၏ အထူးတာဝန်ကို ပြီးမြောက်အောင် လုပ်ဆောင်ခြင်း ဖြစ်သည်။ ဤသည်မှာ အဓိပ္ပာယ်အရှိဆုံးသောအရာ ဖြစ်သည်။ ဤသည်မှာ လူတို့တွင် ရှိသင့်သည့် စိတ်ပိုင်းဖြတ်ချက်ဖြစ်သည်။

ယခုအချိန်တွင် ဘုရားသခင်ကို ယုံကြည်သော သင်တို့သည် ဘုရားနှုတ်ကပတ်တော်များကို နေ့စဉ် စားသောက်နိုင်သည်။ သမ္မာတရားကို ပို၍ လိုက်စားသောသူတို့သည်လည်း တာဝန်များကို ထမ်းဆောင်နေကြသည်။ ဤသည်မှာ ဘဝတွင် သင်၏ ဦးတည်ချက်အတွက် မှန်ကန်သော စမှတ်ဖြစ်သည်။ ဤသို့ဆိုလျှင် ဤလမ်းကြောင်းကို မည်သို့ဆက်၍ လျှောက်လှမ်းသင့်သနည်း။ (အသက်ဝင်ရောက်မှု လမ်းကြောင်းပေါ်တွင် အခြေခံအုတ်မြစ် ချသင့်ပါသည်။) ဟုတ်သည်။ သမ္မာတရားနှင့် အသက်ကို ရရှိလိုလျှင် ဘုရားနှုတ်ကပတ်တော်များအပေါ်တွင် အခြေခံအုတ်မြစ် ချရမည်။ ဤအရာက သမ္မာတရားအား လိုက်စားခြင်းလမ်းကြောင်းပေါ်တွင် သင့်ကို စတင်လျှောက်လှမ်းခွင့် ပြုလိမ့်မည်။ ဤတစ်ခုတည်းကသာ ဘဝတွင် ပန်းတိုင်နှင့် ဦးတည်ချက်ဖြစ်သည်။ သင်သည် ဘုရားနှုတ်ကပတ်တော်များနှင့် သမ္မာတရားကို သင်၏ စိတ်နှလုံးတွင် အုတ်မြစ်ချရန် အခွင့်ပေးမှသာ အမှန်တကယ် ဘုရားသခင် ရွေးချယ်ထားပြီး ကြိုတင်စီမံထားသူဖြစ်သည်။ ယခုအချိန်တွင် သင်တို့၏ အခြေခံအုတ်မြစ်များသည် တည်ငြိမ်မှုမရှိသေးပေ။ ကြီးမားသော ကပ်ဘေး၊ သို့မဟုတ် စမ်းသပ်မှုကို မဆိုထားနှင့်၊ စာတန်ထံမှ သေးငယ်သော စုံစမ်းနှောင့်ယှက်ခြင်းတစ်ခုက သင်တို့အပေါ်သို့ ကျရောက်လာလျှင်ပင် သင်တို့သည် တုန်လှုပ်ပြီး ယိမ်းယိုင်နိုင်သည်။ ဤသည်မှာ အခြေခံအုတ်မြစ် မရှိခြင်းဖြစ်ပြီး အလွန် အန္တရာယ်ရှိသည်။ လူများစွာတို့သည် ဖိနှိပ်ခြင်း၊ သို့မဟုတ် ဘေးဒုက္ခက ၎င်းတို့အပေါ် ကျရောက်သောအခါ ယိမ်းယိုင်ပြီး ဘုရားသခင်ကို သစ္စာဖောက်ကြသည်။ လူအချို့သည် ဂုဏ်အဆင့်အတန်းအချို့ကို ရရှိပြီးနောက်တွင် စတင်၍ မဆင်မခြင် ပြုမူကြသည်။ ထို့နောက်တွင် ၎င်းတို့သည် ဖော်ထုတ်ခံရပြီး ဖယ်ရှားခြင်းခံရသည်။ သင်တို့အားလုံးသည် ဤအရာများကို အလွန်ရှင်းလင်းစွာ မြင်နိုင်သည်။ ထို့ကြောင့် ဘဝတွင် သင်တို့လိုက်စားသင့်သည့် ဦးတည်ချက်နှင့် ပန်းတိုင်အပြင် လျှောက်လှမ်းသင့်သည့် လမ်းကြောင်းကိုပါ ယခု ဦးစွာ ဆုံးဖြတ်သင့်သည်။ ထို့နောက် သင်၏ စိတ်ကို တည်ငြိမ်အောင်ထားပြီး ထိုပန်းတိုင်အတွက် အလုပ်ကြိုးစားလော့။ သင့်ကိုယ်သင် အသုံးခံလော့။ အားထုတ်လော့။ အဖိုးအခပေးဆပ်လော့။ ယခုလောလောဆယ် အခြားသော ကိစ္စများကို ဘေးဖယ်ထားလော့။ ထိုအရာများကို သင်ဆက်၍ တွေးဆနေလျှင် သင်၏ တာဝန်ထမ်းဆောင်မှုကို ထိခိုက်မည်။ သမ္မာတရားကို သင် လိုက်စားခြင်း၊ သင်၏ ကယ်တင်ခြင်းနှင့်သက်ဆိုင်သည့် အရေးပါသောကိစ္စကို ထိခိုက်လိမ့်မည်။ သင်သည် အလုပ်ရှာခြင်း၊ ပိုက်ဆံများစွာ ရှာခြင်း၊ ချမ်းသာကြွယ်ဝအောင် လုပ်ခြင်း၊ လူ့အဖွဲ့အစည်းတွင် တည်ငြိမ်သော ခြေကုပ်ရရန် တည်ဆောက်ခြင်း၊ သင်၏နေရာ ရှာဖွေခြင်းတို့ကို စဉ်းစားရလျှင်၊ အိမ်ထောင်ပြုခြင်းနှင့် လက်တွဲဖော်ရှာခြင်း၊ မိသားစုကို ပံ့ပိုးပြီး သူတို့အား ကောင်းမွန်သော ဘဝကို ပေးရန် တာဝန်ယူခြင်းတို့ကို စဉ်းစားရလျှင်၊ ပြီးလျှင် သင်သည် ကျွမ်းကျင်မှုအသစ်အချို့ကိုလည်း သင်ယူလိုလျှင်၊ ထူးချွန်ပြီး အခြားလူများထက်ပို၍ တော်လိုလျှင် ဤအရာအားလုံးကို စဉ်းစားရခြင်းက ပင်ပန်းမည်မဟုတ်လော။ သင်၏ စိတ်ထဲတွင် အကြောင်းအရာ မည်မျှဆန့်သနည်း။ လူတစ်ယောက်သည် သူ၏ သက်တမ်းတစ်လျှောက်တွင် စွမ်းအင်မည်မျှရှိသနည်း။ အရွယ်ကောင်းသော နှစ်ကာလမည်မျှ ရှိသနည်း။ ဤဘဝတွင် လူတို့သည် အသက်နှစ်ဆယ်နှင့် လေးဆယ်ကြားတွင် စွမ်းအင်အရှိဆုံး ဖြစ်သည်။ ဤအချိန်ကာလအတွင်းတွင် သင်တို့သည် ဘုရားသခင်ကို ယုံကြည်သူများ နားလည်သင့်သည့် သမ္မာတရားများကို ကျွမ်းကျင်အောင် ပြုလုပ်ရမည်။ ထို့နောက် သမ္မာတရား စစ်မှန်မှုအတွင်းသို့ ဝင်ရောက်ရမည်။ ပြီးလျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းအပြင် ဘုရားသခင်၏ စစ်ဆေးခြင်းနှင့် စမ်းသပ်ခြင်းကိုပါ လက်ခံရမည်။ အခြေအနေများက မည်သို့ရှိသည်ဖြစ်စေ ဘုရားသခင်ကို မငြင်းဆန်သည့် အနေအထားသို့ ရောက်ရှိရမည်။ ဤသည်မှာ အခြေခံအကျဆုံးသောအရာ ဖြစ်သည်။ ထို့အပြင် သင့်အား သွေးဆောင်ဖြားယောင်းရန် အချစ်ရေးနှင့် အိမ်ထောင်ရေးကို မည်သူက အသုံးပြုသည်ဖြစ်စေ၊ သို့မဟုတ် တစ်ယောက်ယောက်က သင့်အား ကျော်ကြားမှု၊ ချမ်းသာမှု၊ ဂုဏ်အဆင့်အတန်း၊ သို့မဟုတ် အကျိုးအမြတ်များကို မည်မျှပေးသည်ဖြစ်စေ သင်၏ တာဝန်ကို၊ သို့မဟုတ် ဖန်ဆင်းခံတစ်ယောက်က လုပ်ဆောင်သင့်သည့်အရာကို မစွန့်လွှတ်သင့်ပေ။ နောက်ပိုင်းတွင် ဘုရားသခင်က သင့်ကို အလိုမရှိလျှင်ပင် သင်သည် သမ္မာတရားကို လိုက်စားသင့်ဆဲဖြစ်သည်။ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်သည့် လမ်းကြောင်းကို လျှောက်ရန် အားထုတ်သင့်ဆဲဖြစ်သည်။ ဤအမြင့်သို့ သင်တက်လှမ်းရမည်။ ဤနည်းအားဖြင့် ဘုရားသခင်အတွက် သင့်ကိုယ်သင် အသုံးခံသော နှစ်များသည် အလဟဿဖြစ်မည် မဟုတ်ပေ။ သင်သည် အလုပ်ကောင်းရှာရန်၊ သို့မဟုတ် လက်တွဲဖော်ရှာရန် စဉ်းစားလျက် သင်၏ အကောင်းဆုံး နှစ်ကာလများကို ကုန်ဆုံးစေလျှင်၊ ဘုရားသခင်ကို ယုံကြည်စဉ်တွင် ဇာတိပကတိ ဘဝကို နှစ်သက်ခံစားဖို့၊ နှစ်မျိုးလုံးကို တစ်ချိန်တည်း လုပ်ဆောင်ဖို့ မျှော်လင့်လျှင် နှစ်အနည်းငယ်ကြာပြီးနောက် လက်တွဲဖော်ကို ရှာတွေ့နိုင်သည်။ အိမ်ထောင်ကျနိုင်သည်။ သားသမီးများ ရရှိနိုင်သည်။ အိုးအိမ်ထူထောင်ပြီး အသက်မွေးအလုပ်တစ်ခုကို တည်ဆောက်ကောင်း တည်ဆောက်နိုင်သည်။ သို့သော် ထိုနှစ်များတစ်လျှောက်တွင် ဘုရားသခင်ကို ယုံကြည်ခြင်းမှ မည်သည့်အရာကိုမျှ သင် ရရှိမည်မဟုတ်ပေ။ မည်သည့်သမ္မာတရားကိုမျှ ရရှိမည်မဟုတ်ပေ။ သင်၏ စိတ်နှလုံးသည် အနှစ်မဲ့နေလိမ့်မည်။ သင်၏ အကောင်းဆုံးသော နှစ်ကာလများကို လက်လွတ်ဆုံးရှုံးခဲ့ရပြီး ဖြစ်လိမ့်မည်။ အသက်လေးဆယ်အရွယ်တွင် ပြန်ပြောင်းတွေးတောကြည့်သည့်အခါ သင်၌ မိသားစုရှိလိမ့်မည်။ သားသမီးများရှိလိမ့်မည်။ တစ်ဦးတည်း ဖြစ်နေမည်မဟုတ်။ သို့သော် သင်၏ မိသားစုကိုကား ထောက်ပံ့ပေးနေရမည်။ ဤသည်မှာ သင် မချိုးဖြတ်နိုင်သည့် သံကြိုးဖြစ်သည်။ တာဝန်ကို ထမ်းဆောင်လိုလျှင် သင့်မိသားစု၏ သံကြိုးများဖြင့် ချည်နှောင်ခံထားရလျက် ထမ်းဆောင်ရမည်။ သင်၏ စိတ်နှလုံးက မည်မျှကြီးပါစေ နှစ်ခုလုံးကို အာရုံမစိုက်နိုင်ပေ။ သင်သည် စိတ်နှလုံးအပြည့်အဝဖြင့် ဘုရားနောက်သို့ လိုက်ပြီး သင်၏ တာဝန်ကို ကောင်းစွာ ထမ်းဆောင်နိုင်မည် မဟုတ်ပေ။ မိသားစုနှင့် လောကီအရာများကို စွန့်လွှတ်သောသူ များစွာရှိသည်။ သို့သော် နှစ်အနည်းငယ်ကြာ ဘုရားသခင်ကို ယုံကြည်ပြီးနောက်တွင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းနောက်ကိုသာ လိုက်နေကြဆဲဖြစ်သည်။ ၎င်းတို့သည် သမ္မာတရားကို မရရှိခဲ့ပေ။ ၎င်းတို့တွင် အတွေ့အကြုံကို အခြေခံသည့် စစ်မှန်သော သက်သေခံချက်တစ်ခုမျှပင် မရှိပေ။ ဤသည်မှာ ၎င်းတို့၏ အချိန်ကို ဖြုန်းခြင်းနှင့် အလားတူပင်ဖြစ်သည်။ ယခုအခါတွင် ၎င်းတို့သည် ၎င်းတို့၏ တာဝန်များကို ထမ်းဆောင်သောအခါ သမ္မာတရား၏ သေးငယ်သော အစိတ်အပိုင်းကိုပင် နားမလည်ပေ။ ၎င်းတို့တွင် တစ်စုံတစ်ခု ဖြစ်ပျက်သောအခါ မည်သို့ တွေ့ကြုံခံစားရမည်ကို ၎င်းတို့ မသိ။ ထို့ကြောင့် ၎င်းတို့သည် စတင်၍ ညည်းညူကြသည်။ ပြီးလျှင် နောင်တကြီးစွာ ရကြသည်။ ၎င်းတို့သည် အစပိုင်းကို ပြန်စဉ်းစားသောအခါ၊ အသင်းတော်အသက်တာကို အတူတကွ အသက်ရှင်နေကြသော၊ တာဝန်များထမ်းဆောင်နေကြသော၊ အတူတကွ ဓမ္မသီချင်းများ သီဆိုပြီး ဘုရားသခင်ကို ချီးမွမ်းနေကြသော လူငယ်များအားလုံးကို ပြန်စဉ်းစားကြသောအခါ ထိုနေ့ရက်များက မည်မျှကောင်းမွန်သည်၊ ထိုအချိန်သို့ ၎င်းတို့ မည်မျှပင် ပြန်လည်ရောက်ရှိလိုသည်ဆိုသည်တို့ကို စဉ်းစားကြသည်။ ကံမကောင်းစွာဖြင့် ဤကမ္ဘာလောကတွင် နောင်တအတွက် ဖြေဆေးမရှိပေ။ ဆန္ဒရှိလျှင်ပင် မည်သူကမျှ အချိန်ကို နောက်ပြန်မလှည့်နိုင်ပေ။ အစသို့ ပြန်သွားပြီး ဘဝကို နောက်တစ်ဖန် ပြန်ရှင်သန်ဖို့ မဖြစ်နိုင်ပေ။ ဤအတွက်ကြောင့် အခွင့်အလမ်းတစ်ခု ကျော်လွန်သွားသည်နှင့် နောက်တစ်ဖန် ပြန်မလာတော့ခြင်း ဖြစ်သည်။ လူတစ်ယောက်၏ ဘဝသည် ဆယ်စုနှစ် အနည်းငယ်သာ ရှည်သည်။ သမ္မာတရားအား လိုက်စားရန် ဤအသင့်မြတ်ဆုံးအချိန်ကို လွဲချော်ခဲ့လျှင် သင်၏ နောင်တများသည် အသုံးဝင်မည် မဟုတ်ပေ။ လူအချို့သည် ယနေ့အထိ ဘုရားသခင်ကို ယုံကြည်လာပြီး မရေမရာဖြစ်နေဆဲ ဖြစ်သည်။ ၎င်းတို့သည် ဘုရားသခင်၏ အမှုတော်က မည်သည့်အဆင့်သို့ ရောက်ရှိနေသည်ကို လုံးဝ မသိနားမလည်ကြပေ။ ကပ်ဘေးကြီးများက ရောက်ရှိလာပြီဖြစ်သော်လည်း ဤလူတို့သည် အိပ်မက်ထဲတွင် အသက်ရှင်နေဆဲဖြစ်ကာ “ဘုရား၏ အမှုတော်ကို ဘုရားသခင် အဆုံးသတ်ဖို့ အချိန်များစွာ လိုသေးသည်။ လူတို့သည် ယခုတွင် လုပ်နေကျအတိုင်း စားသောက်ဆဲ၊ အိမ်ထောင်ပြုဆဲဖြစ်သည်။ ငါ အလျင်အမြန် လုပ်ဆောင်ပြီး ဘဝကို ပျော်မွေ့ရမည်။ လက်လွတ်ခံ၍ မဖြစ်” ဟူ၍ စဉ်းစားကြသည်။ ၎င်းတို့သည် ၎င်းတို့၏ စိတ်နှလုံးတွင် သမ္မာတရားကို အနည်းငယ်မျှပင် ဆာငတ်ခြင်းမရှိဘဲ ဇာတိပကတိ သာယာမှုကို တပ်မက်ဆဲဖြစ်သည်။ ဤနည်းအားဖြင့် ၎င်းတို့သည် တစ်သက်လျှင် တစ်ကြိမ်သာ လာသော ကယ်တင်ခြင်းရဖို့ အခွင့်အလမ်းကို လွဲချော်ကြရသည်။ အမှန်တကယ်တွင် ဘုရားသခင်သည် လူသားမျိုးနွယ်ကို ကယ်တင်ရန်အတွက် အလုပ်လုပ်သည်။ သူ၏ ကယ်တင်ခြင်းအမှု ပြီးဆုံးသောအခါ လူတစ်ယောက်သာ ရှင်ကျန်လျှင်ပင် ဤသည်မှာ နည်းပါးလွန်းသည်ဟု ဘုရားသခင်က ထင်မြင်မည် မဟုတ်ပေ။ ဘုရားသခင်သည် ထိုသူကို ယူဆောင်သွားမည်ဖြစ်ပြီး အခြားလူများအားလုံးက ကျန်ရစ်ခဲ့လိမ့်မည်။ ဤသည်မှာ ဘုရားသခင်၏ စိတ်သဘောထားဖြစ်သည်။ ဤအရာကို မည်သူကမျှ ရှင်းလင်းစွာ မမြင်နိုင်ပေ။ ဘုရားသခင်က ကမ္ဘာကို ရေလွှမ်းမိုးခြင်းအားဖြင့် ဖျက်ဆီးဖို့ရန် ပြုသောအခါတွင် ဘုရားသခင်အား ယုံကြည်သောသူတို့ကို ကယ်တင်ရန်အတွက် သင်္ဘောကြီးတစ်စင်း ဆောက်ဖို့ နောဧအား ညွှန်ကြားခဲ့သည်။ သင်္ဘောကြီးကို ဆောက်ပြီးသွားသောအခါ နောဧ၏ မိသားစုဝင် ရှစ်ယောက်သာ သင်္ဘောကြီးထဲသို့ ဝင်ရောက်ခဲ့ပြီး ဘုရားသခင်၏ ကယ်တင်ခြင်းကို ရရှိခဲ့သည်။ အခြားလူအားလုံးက မည်သို့ဖြစ်သွားသနည်း။ ၎င်းတို့အားလုံးသည် ရေလွှမ်းမိုးမှုတွင် နစ်မြုပ်ကုန်ပြီး ကပ်ဘေးတွင် သေဆုံးကြရသည်။ ယခုအခါတွင် ဤသမ္မာတရားအကုန်လုံးအား ဘုရားသခင် ဖော်ပြနေသည်ကို မြင်ကြသောသူ၊ ကယ်တင်ခြင်းအမှု ဘုရားသခင် ပြုနေသည်ကို ကောင်းစွာ သိကြသောသူ များစွာရှိသည်။ သို့သော် ၎င်းတို့သည် သံသယရှိဆဲ ဖြစ်သည်။ ကိုယ်ပိုင်အယူအဆများရှိဆဲ ဖြစ်သည်။ လက်ခံရန် ငြင်းဆန်ဆဲ ဖြစ်သည်။ ဤသို့သောသူမျိုးသည် မိမိကိုယ်ကို ကျေနပ်နေ၏။ သို့သော် ကပ်ဘေးကြီးများ ရောက်လာသောအခါ ၎င်းတို့သည် ဖျက်ဆီးခြင်းခံရမည်။ ထိုအခါ ဤအတွက် မည်သူကို ၎င်းတို့ အပြစ်တင်မည်နည်း။ ဘုရားသခင်၏ အမြင်တွင် သူ၏ ကယ်တင်ခြင်းကို လက်မခံသောသူတို့သည် ပိုးကောင်များဖြစ်သည်။ အသက်ရှင်နေသော တစ္ဆေများဖြစ်သည်။ သားရဲများထက် နိမ့်ကျသည်။ ဘုရားသခင်၏ ကယ်တင်ခြင်းအချိန်ကာလအတွင်းတွင် သူ၏ စိတ်သဘောထားသည် ညှာတာခြင်း၊ ချစ်ခင်ခြင်း၊ ခွင့်လွှတ်ခြင်းရှိသည်။ သို့သော် ဘုရားသခင်၏ ကယ်တင်ခြင်းအမှု ပြီးဆုံးသောအခါ သူသည် သူ၏ ခွင့်လွှတ်ခြင်းကို လူအား ကမ်းလှမ်းပေးတော့မည် မဟုတ်ပေ။ ဘုရားသခင်သည် သူ၏ ခွင့်လွှတ်ခြင်းကို ပြန်သိမ်းယူသွားမည်ဖြစ်ပြီး လူတို့သည် သူ၏ အမျက်ဒေါသနှင့် ဘုန်းအာနုဘော်ကိုသာ ရင်ဆိုင်ရမည်။ ယခုအချိန်တွင် သင်တို့သည် ဤကြီးမြတ်သော အချိန်အခိုက်အတန့်အတွက် အချိန်မီကလေးပင်ဖြစ်သည်။ ဘုရားသခင်သည် နောက်ဆုံးသော ကာလတွင် တရားစီရင်ခြင်းအမှုကို လုပ်ဆောင်နေသည်။ ဤသည်မှာ လူတို့အနေဖြင့် ဘုရားသခင်၏ ကယ်တင်ခြင်း၊ စုံလင်ခြင်းကို ခံရရန်အတွက် တစ်ခုတည်းသော အခွင့်အလမ်းဖြစ်သည်။ သင်တို့အားလုံးသည် ဘုရားသခင်၏ နိုင်ငံတော် ဧဝံဂေလိတရား ချဲ့ထွင်သည့် အဓိကကျသော ဤအချိန်အခိုက်အတန့်တွင် တာဝန်များကို ထမ်းဆောင်နေကြခြင်း ဖြစ်သည်။ ဤသည်မှာ အမှန်တကယ်ပင် သင်တို့ကို ဘုရားသခင်၏ ထူးခြားသော ချီးမြှောက်မှုဖြစ်သည်။ သင်သည် မည်သည့်နယ်ပယ်ကို လေ့လာခဲ့သည်ဖြစ်စေ၊ သို့မဟုတ် မည်သည့် အသိပညာနယ်ပယ်ကို သင်ပိုင်ဆိုင်သည်ဖြစ်စေ၊ သို့မဟုတ် သင့်တွင် မည်သည့်ဆုကျေးဇူး၊ ကျွမ်းကျင်မှုရှိသည်ဖြစ်စေ၊ မည်သို့ပင်ဖြစ်စေ ဘုရားသခင်သည် သူ၏ အိမ်တော်တွင် တာဝန်တစ်ခုကို ထမ်းဆောင်ရန်အတွက် ဤကျွမ်းကျင်မှုကို အသုံးပြုရန် သင့်အား အခွင့်ပေးခြင်းအားဖြင့် သင့်ကို ကျေးဇူးတော်ပြသနေခြင်းဖြစ်သည်။ ဤသည်မှာ ရခဲသော အခွင့်အလမ်းတစ်ခု ဖြစ်သည်။ ဘုရားသခင်သည် ပြုမူဆောင်ရွက်သောအခါ မည်သူ့ကိုမျှ ဘက်မလိုက်ပေ။ လူတိုင်းကို မျှတစွာ ဆက်ဆံသည်။ ဘုရားသခင်သည် သမ္မာတရားကို လက်ခံပြီး လက်တွေ့လုပ်ဆောင်သည့် မည်သူကိုမဆို ကျေးဇူးတော်ဖြင့် ဆက်ဆံသည်။ သမ္မာတရားကို မချစ်သောသူ၊ သမ္မာတရားကို စိတ်ကုန်ပြီး ငြင်းပယ်သောသူ မည်သူကိုမဆို စက်ဆုပ်ရွံရှာပြီး ငြင်းပယ်သည်။ ဘုရားသခင်သည် လူတိုင်းအပေါ် တရားမျှတသည်။ သင်သည် သမ္မာတရားကို လက်ခံပြီး ဘုရားသခင်ကို နာခံနိုင်သရွေ့ ဘုရားသခင်က သင့်အား ကျေးဇူးတော်ဖြင့် ဆက်ဆံလိမ့်မည်။ သင်၏ ယခင်က ပြစ်မှားမှုများအတွက် တာဝန်ခံခိုင်းမည် မဟုတ်ပေ။ ဘုရားသခင်က သင့်အတွက် မည်သို့သော လွတ်လမ်းကို ဖွင့်ပြပေးသည်ဖြစ်စေ၊ ဘုရားသခင်က သင့်အား ကျေးဇူးတော်မည်မျှဖြင့် ဆက်ဆံသည်ဖြစ်စေ အဆုံး၌ သူ့တွင် ဆန္ဒတစ်ခုသာ ရှိသည်။ ဤသည်မှာ ဘုရားသခင်၏ အလိုတော်ကို သင်နားလည်အောင်၊ သင်ခန်းစာများယူအောင်၊ သင်၏ ဘဝတိုးတက်မှုအတွက် သင့်တော်သော ပတ်ဝန်းကျင်များတွင် သမ္မာတရားကို နားလည်အောင် လုပ်ပေးရန်ဖြစ်သည်။ ဘုရားနှုတ်ကပတ်တော်နှင့် သမ္မာတရားများသည် သင့်အတွင်းတွင် ဖြစ်ပေါ်လာပြီး သင်၏ ဘဝ ဖြစ်လာသည့်အခါ၊ သင့်ကို တစ်ဖန်ပြန်လည်မွေးဖွားပေးသည့် မိဘအဖြစ် ဘုရားသခင်အား ဆက်ဆံပြီး ဘုရားသခင်အား နာခံခြင်းနှင့် ဘုရားသခင်အား ကြောက်ရွံ့ခြင်းကို စွမ်းဆောင်ရရှိနိုင်သည့်အခါ သင်သည် ဘုရားအလိုတော်နှင့် ကိုက်ညီလိမ့်မည်။ သင်တို့အများစုသည် အလွန်ငယ်ရွယ်သေးသော်လည်း ဘုရားနှုတ်ကပတ်တော်များကို ဖတ်ခြင်း၊ သမ္မာတရားကို နားလည်ခြင်းအားဖြင့် စိတ်ခိုင်မာခြင်းကို သင်တို့အားလုံး ရရှိလျှင်၊ အသက်တာတွင် ကြီးထွားလျှင်၊ သင်တို့၏ စိတ်နှလုံးတွင် ဘုရားသခင်အပေါ် ကြောက်ရွံ့ခြင်းရှိလျှင်၊ သင်တို့အပေါ်သို့ စမ်းသပ်မှုများနှင့် ဘေးဒုက္ခများ ကျရောက်လာသောအခါ ခိုင်မာစွာ ရပ်တည်နိုင်လျှင် သင်တို့တွင် ဝိညာဉ်ရင့်ကျက်မှု ရှိမည်ဖြစ်ပြီး ဘုရားသခင်က ကျေနပ်လိမ့်မည်။ ဘုရားသခင်က သင့်အား ကျေးဇူးတော်ဖြင့် ဆက်ဆံသောအခါ သူ အပင်ပန်းခံပြီး ပေးခဲ့သော အဖိုးအခမှာ အချည်းနှီးမဖြစ်ခဲ့ဟု ဘုရားက ဆိုလိမ့်မည်။ သူသည် ဆုလာဘ်များကို ရိတ်သိမ်းလိမ့်မည်။ သင့်အတွင်းတွင် သူ့အမှုတော်၏ အသီးအပွင့်များကို မြင်လိမ့်မည်။ ပြီးလျှင် သူသည် ဤအရာကို ကျေနပ်အားရခြင်း၊ ဝမ်းမြောက်ခြင်းဖြင့် ကြည့်လိမ့်မည်။ ဤရလဒ်သည် ဘုရားသခင်၏ လုပ်ဆောင်မှုသက်သက်ဖြင့်သာ ရရှိသည်။ လူသားက ကြွားဝါရမည့်အရာတစ်ခု မဟုတ်ပေ။

ဘုရားသခင်သည် လူတစ်ယောက်ချင်းစီ မွေးဖွားချိန်မှ ပစ္စုပ္ပန်အချိန်ထိ ဆယ်စုနှစ်များအတွင်း ၎င်းတို့အတွက် အဖိုးအခပေးဆပ်မှုတစ်ခုသာ လုပ်ဆောင်ခြင်းမဟုတ်ပေ။ ဘုရားသခင်မြင်သည့်ပုံစံမှာ သင်သည် ဤလောကသို့ အကြိမ်ရေ မရေမတွက်နိုင်အောင် ရောက်ရှိပြီးဖြစ်သည်။ အကြိမ်မရေမတွက်နိုင်အောင် လူပြန်ဝင်စားပြီးဖြစ်သည်။ ဤအရာကို မည်သူက ကြီးကြပ်ကွပ်ကဲသနည်း။ ဘုရားသခင်က ကြီးကြပ်ကွပ်ကဲပေသည်။ ဤအရာများကို သင်သိဖို့ မဖြစ်နိုင်ပေ။ ဤလောကသို့ သင်လာရောက်သော အချိန်တိုင်းတွင် ဘုရားသခင်ကိုယ်တိုင် သင့်အတွက် အစီအစဉ်များပြုလုပ်သည်။ သင်အသက်ရှင်မည့် နှစ်အရေအတွက်၊ သင်မွေးဖွားလာရမည့် မိသားစုအမျိုးအစား၊ သင်အိုးအိမ်ထူထောင်ပြီး အသက်မွေးအလုပ် တည်ဆောက်မည့်အချိန်အပြင် ဤလောကတွင် သင်လုပ်ဆောင်မည့်အရာနှင့် သင်အသက်မွေးမည့် နည်းလမ်းတို့ကိုပါ ဘုရားသခင်က စီစဉ်သည်။ သင် အသက်မွေးဝမ်းကျောင်းပြုနိုင်ရန် ဘုရားသခင်သည် နည်းလမ်းတစ်ခုကို စီစဉ်ပေးသည်၊ သို့မှသာ သင်သည် ဤဘဝ၌ သင်၏ အထူးတာဝန်ကို ချောမွေ့စွာ ပြီးမြောက်အောင်မြင်နိုင်မည် ဖြစ်သည်။ သင်၏ နောင်ဝင်စားမည့်ဘဝတွင် သင် မည်သည့်အရာကို လုပ်သင့်သည်နှင့် ပတ်သက်၍မူ ဘုရားသခင်သည် သင်အတွက် ထိုဘဝကို စီစဉ်ပေးတော်မူပြီး သင် ရသင့်သောအရာနှင့် သင့်ကို ပေးသင့်သောအရာအတိုင်း ဖြစ်စေ၏….။ ဘုရားသခင်သည် သင်အတွက် ဤစီစဉ်မှုများကို အကြိမ်များစွာ ပြုလုပ်ပေးတော်မူခဲ့ပြီး အဆုံးတွင် သင်သည် နောက်ဆုံးသော ကာလ၏ ခေတ်ကာလထဲသို့ သင်၏ လက်ရှိမိသားစုထဲသို့ မွေးဖွားလာခဲ့ကြ၏။ ဘုရားသခင်သည် သင် ကိုယ်တော့်ကို ယုံကြည်ရန်အတွက် ပတ်ဝန်းကျင်တစ်ခုကို စီစဉ်ပေးခဲ့သည်၊ သူသည် သင့်အား သူ၏အသံကို ကြားခွင့်ပေးပြီး သူ့ရှေ့မှောက်သို့ ပြန်လာခွင့် ပေးခဲ့သည်။ ထိုသို့အားဖြင့် သင်သည် သူ့နောက်သို့ လိုက်နိုင်ရန်နှင့် သူ၏ အိမ်တော်တွင် တာဝန်ထမ်းဆောင်နိုင်ရန် ဖြစ်သည်။ ယနေ့အချိန်ထိ သင်ရှင်သန်ခဲ့သည်မှာ ဘုရားသခင်ထံမှ ဤသို့သော လမ်းပြမှုကြောင့်သာဖြစ်သည်။ သင်သည် ဤလောကထဲသို့ အကြိမ်မည်မျှ ရောက်ရှိခဲ့သည်ကို သင်မသိသည့်အပြင် သင်၏ ပုံပန်းသဏ္ဌာန်သည် အကြိမ်မည်မျှ ပြောင်းလဲခဲ့သည်၊ သို့မဟုတ် မိသားစုမည်မျှကို ဖြတ်သန်းခဲ့သည်ကိုလည်း မသိ၊ သို့မဟုတ် ခေတ်ကာလနှင့် မင်းဆက်မည်မျှတစ်လျှောက် သင်အသက်ရှင်ခဲ့သည်တို့ကို သင်မသိပေ။ သို့သော် ဘုရားသခင်၏ လက်တော်က သင့်ကို တစ်ချိန်လုံး ပံ့ပိုးပေးနေခဲ့သည်။ သူသည် သင့်ကို အမြဲ စောင့်ရှောက်နေခဲ့၏။ ဘုရားသခင်သည် လူတစ်ဦးတစ်ယောက်တည်းအပေါ် အားထုတ်လိုက်လေခြင်း။ လူအချို့က “ကျွန်ုပ်သည် အသက်ခြောက်ဆယ်ရှိပါပြီ။ အနှစ်ခြောက်ဆယ်တိုင် ဘုရားသခင်က ကျွန်ုပ်ကို စောင့်ရှောက်၊ ကာကွယ်ပေးကာ လမ်းပြပေးခဲ့ပါသည်။ ကျွန်ုပ်အိုမင်းလာသည့်အခါ တာဝန်လည်း မထမ်းဆောင်နိုင်၊ မည်သည့်အရာကိုမျှလည်း မလုပ်နိုင်လျှင် ဘုရားသခင်က ကျွန်ုပ်ကို ဂရုစိုက်ပါဦးမည်လော” ဟူ၍ ဆိုသည်။ ဤသို့ပြောသည်မှာ ကလေးမဆန်သလော။ ဘုရားသခင်သည် လူတစ်ဦးကို သက်တမ်းတစ်ခုအတွက်သာ စောင့်ကြည့်ကာကွယ်ပြီး ၎င်း၏ကံကြမ္မာအပေါ် အချုပ်အခြာအာဏာ ကိုင်စွဲထားခြင်း မဟုတ်ပေ။ ယင်းမှာ သက်တမ်းတစ်ခု၊ တစ်ဘဝတာအတွက်သာ ဖြစ်ပါက ဘုရားသခင်သည် အနန္တတန်ခိုးရှင်ဖြစ်ပြီး အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်းကို သရုပ်ပြရန် အရေးနိမ့်မည်ဖြစ်သည်။ တစ်စုံတစ်ဦးအတွက် အားထုတ်မှုကို အသုံးခံပြီး အဖိုးအခပေးရာတွင် ဘုရားသခင်သည် ဤဘဝ၌ ၎င်းတို့ လုပ်ဆောင်မည့်အရာကို စီစဉ်ပေးရုံမျှသာ မဟုတ်ပေ။ ကိုယ်တော်သည် ၎င်းအတွက် မရေမတွက်နိုင်သော ဘဝများကို စီစဉ်ပေးနေခြင်း ဖြစ်သည်။ ဘုရားသခင်သည် လူဝင်စားသော စိတ်ဝိညာဉ်တိုင်းအတွက် အပြည့်အဝ တာဝန်ယူတော်မူသည်။ ကိုယ်တော်သည် မိမိ၏စိတ်နှလုံးဖြင့် အလုပ်လုပ်ပြီး မိမိအသက်နှင့်ရင်း၍ အဖိုးအခပေးရင်း လူတိုင်းကို လမ်းပြကာ ၎င်းတို့၏ ဘဝတစ်ခုစီကို စီစဉ်ပေးသည်။ ဘုရားသခင်သည် လူသားတို့အတွက် ထိုသို့သော အားထုတ်ကြိုးပမ်းမှုကို အသုံးခံပြီး ထိုသို့သော အဖိုးအခကို ပေးဆပ်သည့်အပြင် ဤသမ္မာတရားအားလုံးနှင့် ဤအသက်ကို လူသားတို့အား ချီးမြှင့်ပေးသည်ကို ထောက်ရှုလျှင် ဤနောက်ဆုံးသောကာလတွင် လူတို့သည် ဖန်ဆင်းခံများ၏ တာဝန်ကို မထမ်းဆောင်ဘဲ ဖန်ဆင်းရှင်၏ ရှေ့မှောက်သို့ ပြန်မလာပါက၊ ၎င်းတို့သည် ဘဝနှင့် မျိုးဆက်ပေါင်း မည်မျှ ဖြတ်သန်းခဲ့သည်ဖြစ်စေ နောက်ဆုံး၌ မိမိတို့၏ တာဝန်များကို ကောင်းမွန်စွာ ဖြည့်ဆည်းရန်နှင့် ဘုရားသခင်၏ တောင်းဆိုချက်များကို ပြည့်မီရန် ပျက်ကွက်ပါက ဘုရားသခင်အပေါ် ၎င်းတို့၏ အကြွေးသည် အလွန်ကြီးမားသွားမည် မဟုတ်လော။ ၎င်းတို့သည် ဘုရားသခင်ပေးခဲ့သည့် အဖိုးအခအားလုံးနှင့် မထိုက်တန်ဘဲ ဖြစ်နေမည်မဟုတ်လော။ ၎င်းတို့သည် အသိတရား အလွန်တရာ ကင်းမဲ့နေမည်မှာ လူဟူ၍ပင် ခေါ်ဆိုခံထိုက်ကြမည် မဟုတ်။ ဘုရားသခင်အပေါ် ၎င်းတို့၏ အကြွေးသည် ကြီးမားလွန်းနေမည် ဖြစ်သောကြောင့်တည်း။ ထို့ကြောင့် သင်၏ ယခင်ဘဝများကို မဆိုထားဘိ၊ ဤဘဝတစ်ခုတည်း၌သာလျှင် သင်နှစ်သက်သော လောကီစည်းစိမ်များနှင့် အိမ်ထောင်မှုသုခကဲ့သို့သော ပြင်ပအရာများကို သင် မစွန့်လွှတ်နိုင်ပါက၊ ဘုရားသခင်က သင့်အတွက် ပေးဆပ်တော်မူသော အဖိုးအခများအတွက် သို့မဟုတ် ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်ရန်အလို့ငှာ ဇာတိပကတိ၏ သာယာမှုများကို သင် မစွန့်လွှတ်ပါက သင်သည် လုံးဝ ကိုယ်ကျင့်တရားမရှိသူ ဖြစ်၏။ အမှန်စင်စစ် သင်က ဘုရားသခင်အတွက် ပေးဆပ်သော မည်သည့်အဖိုးအခမဆိုသည် တန်ဖိုးရှိ၏။ ဘုရားသခင်က သင်အတွက် ပေးဆပ်သော အဖိုးအခနှင့် နှိုင်းယှဉ်ပါက သင် ပူဇော်ဆက်ကပ်သော သို့မဟုတ် အသုံးခံသော သေးငယ်သည့် ပမာဏသည် အဘယ်မှာ အရာဝင်မည်နည်း။ သင်အနည်းငယ် ဒုက္ခခံခြင်းက အဘယ်ပြောပလောက်သနည်း။ ဘုရားသခင်က မည်မျှ ဒုက္ခခံခဲ့သည်ကို သင်သိသလော။ ဘုရားသခင် ဒုက္ခခံခဲ့သည့်အရာနှင့် နှိုင်းယှဉ်လျှင် သင်ခံရသော ဒုက္ခအနည်းငယ်သည် ထုတ်ပြောဖို့ရန်ပင် မထိုက်တန်ပေ။ ထို့အပြင် ယခုတွင် သင်၏ တာဝန်ကို ထမ်းဆောင်ခြင်းအားဖြင့် သင်သည် သမ္မာတရားနှင့် အသက်ကို ရရှိနေသည်။ အဆုံးတွင် သင်သည် အသက်ရှင်ကျန်ရစ်မည်ဖြစ်ပြီး ဘုရားသခင်၏ နိုင်ငံတော်သို့ ဝင်ရလိမ့်မည်။ မည်မျှကြီးသော ကောင်းချီးဖြစ်သနည်း။ ဘုရားသခင်နောက်သို့ လိုက်စဉ်တွင် သင်ဒုက္ခခံသည်ဖြစ်စေ၊ အဖိုးအခပေးဆပ်သည်ဖြစ်စေ သင်သည် အမှန်တကယ်တွင် ဘုရားသခင်နှင့်အတူ ပူးပေါင်းဆောင်ရွက်နေခြင်း ဖြစ်သည်။ ဘုရားသခင်က ငါတို့ကို မည်သည့်အရာ လုပ်ဆောင်ခိုင်းသည်ဖြစ်စေ ဘုရားနှုတ်ကပတ်တော်များကို ငါတို့ နားထောင်သင့်သည်။ ပြီးလျှင် ထိုနှုတ်ကပတ်တော်များနှင့်အညီ လက်တွေ့လုပ်ဆောင်သည်။ ဘုရားသခင်ကို မပုန်ကန်နှင့် သို့မဟုတ် ဘုရားကို ဝမ်းနည်းစေမည့် မည်သည့်အရာကိုမျှ မလုပ်နှင့်။ ဘုရားနှင့်အတူ ပူးပေါင်းဆောင်ရွက်ရန် သင်သည် အနည်းငယ် ဒုက္ခခံရမည်။ အချို့သောအရာများကို စွန့်လွှတ်ပြီး ဘေးဖယ်ထားရမည်။ ကျော်ကြားမှု၊ အကျိုးအမြတ်၊ အဆင့်အတန်း၊ ငွေကြေးနှင့် လောကီသာယာမှုများကို စွန့်လွှတ်ရမည်။ အိမ်ထောင်ရေး၊ အလုပ်အကိုင်နှင့် ကမ္ဘာလောကရှိ သင်၏ တက်လမ်းများကဲ့သို့သော အရာများကိုပင် စွန့်လွှတ်ဖို့ လိုသည်။ ဤအရာများကို သင် စွန့်လွှတ်ခဲ့ပြီးဖြစ်သည်ကို ဘုရားသခင်သိသလော။ ဘုရားသခင်က ဤအရာအားလုံးကို မြင်နိုင်သလော။ (မြင်နိုင်ပါသည်။) ဤအရာများကို သင် စွန့်လွှတ်ပြီးဖြစ်ကြောင်း ဘုရားသခင် မြင်သောအခါ မည်သည့်အရာကို သူလုပ်ဆောင်မည်နည်း။ (ဘုရားသခင်သည် စိတ်သက်သာရာရပြီး ပီတိဖြစ်ပါလိမ့်မည်။) ဘုရားသခင်က အားရပြီး “ငါ ပေးဆပ်ခဲ့သော အဖိုးအခများသည် အသီးအပွင့် ဖြစ်ထွန်းခဲ့ပြီ။ လူတို့သည် ငါနှင့်အတူ ပူးပေါင်းဆောင်ရွက်လိုစိတ် ရှိကြသည်။ ၎င်းတို့တွင် ဤစိတ်ခိုင်မာမှုရှိသည်။ ၎င်းတို့ကို ငါရရှိခဲ့လေပြီ” ဟူ၍သာ ပြောဆိုမည်မဟုတ်။ ဘုရားသခင်က အားရသည်၊ ပျော်ရွှင်သည်ဖြစ်စေ၊ ကျေနပ်သည်၊ စိတ်အေးသည်ဖြစ်စေ ဘုရား၌ ထိုသဘောထားသာ ရှိခြင်းမဟုတ်ပေ။ သူသည် ပြုမူဆောင်ရွက်ခြင်းလည်း ရှိပြီး သူ၏ အမှုတော်က ရရှိသည့် ရလဒ်များကို မြင်လိုသည်။ ဤသို့မဟုတ်လျှင် လူတို့အပေါ် သူ တောင်းဆိုသောအရာသည် အဓိပ္ပာယ်မရှိ ဖြစ်လိမ့်မည်။ လူအပေါ် ဘုရားသခင် ပြသသော ကျေးဇူးတော်၊ ချစ်ခြင်း၊ သနားကရုဏာတို့သည် သဘောထားအမျိုးအစားတစ်ခုမျှသာ မဟုတ်ပေ။ အမှန်တရားလည်း ဖြစ်သည်။ မည်သည့်အမှန်တရားနည်း။ ထိုအချက်မှာ အဘယ်အရာဖြစ်သနည်း။ ယင်းမှာ ဘုရားသခင်သည် သူ၏ နှုတ်ကပတ်တော်များကို သင်အတွင်း၌ ထားရှိတော်မူပြီး သင့်ကို ဉာဏ်ပွင့်စေတော်မူကာ သူ၏ ချစ်ခင်နှစ်လိုဖွယ်ကောင်းခြင်းနှင့် ဤလောကကြီးသည် အဘယ်အရာဖြစ်သည်ကို သင့်အား မြင်တွေ့ခွင့်ပြုလျက်၊ သင့်အား ကြီးမားသော စိတ်ပိုင်းဆိုင်ရာ ကြည်လင်ပြတ်သားမှုကို ပေးတော်မူလျက် သူ၏ နှုတ်ကပတ်တော်များနှင့် သမ္မာတရားကို နားလည်ခွင့်ပြုတော်မူခြင်း ဖြစ်၏။ ဤနည်းအားဖြင့် မသိလိုက်ပါဘဲနှင့် သမ္မာတရားကို သင်ရရှိသည်။ ဘုရားသခင်သည် အလွန်စစ်မှန်သော နည်းဖြင့် သင့်အပေါ်တွင် များစွာအလုပ်လုပ်ကာ သင့်အား သမ္မာတရားကို ရရှိစေသည်။ သမ္မာတရားကို သင်ရရှိသောအခါ၊ အဖိုးအတန်ဆုံးဖြစ်သည့် ထာဝရအသက်ကို သင်ရရှိသောအခါ ဘုရားသခင်၏ ရည်ရွယ်ချက်များ ပြည့်စုံလေသည်။ လူတို့သည် သမ္မာတရားကို လိုက်စားနေပြီး ဘုရားနှင့် ပူးပေါင်းဆောင်ရွက်လိုစိတ် ရှိသည်ကို ဘုရားသခင်က မြင်သောအခါ ပျော်ရွှင်ကျေနပ်သည်။ ထို့နောက် သူ၌ သဘောထားတစ်ခု ရှိပြီး ထိုသဘောထား ရှိနေစဉ်တွင် သူသည် အရေးယူဆောင်ရွက်တော်မူကာ လူကို အသိအမှတ်ပြု၍ ကောင်းချီးပေးတော်မူ၏။ သူက “ငါသည် သင့်ကို ဆုချမည်။ ဤသည်တို့မှာ သင် ထိုက်တန်သော ကောင်းချီးမင်္ဂလာများ ဖြစ်သည်” ဟု မိန့်တော်မူ၏။ ထို့နောက် သင်သည် သမ္မာတရားနှင့် အသက်ကို ရရှိကြလိမ့်မည်။သင်သည် ဖန်ဆင်းရှင်ကို သိကျွမ်းမှုရှိပြီး သူ၏ အသိအမှတ်ပြုခြင်းကို ရသည့်အခါ သင်၏ စိတ်နှလုံးတွင် ဗလာဖြစ်နေခြင်းကို ခံစားရဦးမည်လော။ ခံစားရမည်မဟုတ်ပေ။ သင်သည် ကျေနပ်လိမ့်မည်ဖြစ်ပြီး ဝမ်းမြောက်သည့်စိတ်ကို ခံစားရမည်။ ယင်းသည် တန်ဖိုးရှိသော ဘဝဖြင့် အသက်ရှင်ခြင်း မဟုတ်လော။ ဤသည်မှာ တန်ဖိုးအရှိဆုံးနှင့် အဓိပ္ပာယ်အရှိဆုံး ဘဝဖြစ်သည်။

ယောဘကို ကြည့်လော့။ သူသည် များလှစွာသော ခြံမွေးတိရစ္ဆာန်များနှင့် ကြီးစွာသော ကြွယ်ဝချမ်းသာမှုကို ပေးရန် ဘုရားသခင်ထံ ဆုတောင်းခဲ့ဖူးသလော။ (မတောင်းခဲ့ဖူးပါ။) မည်သည့်အရာကို သူအားထုတ်ခဲ့သနည်း။ (ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ရန် အားထုတ်ခဲ့ပါသည်။) ဘုရားသခင်က “ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့် ရှောင်ခြင်း” ကို မည်သို့မြင်သနည်း။ “ဤအရာကို ကောင်းသည်ဟု ဘုရားမြင်၏” ဟူ၍ ဘုရားသခင်ပြောခဲ့သည်။ လူတို့သည် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်သောအခါ ဘုရားသခင်က ကြီးစွာ ဝမ်းမြောက်ခြင်း ရှိသည်။ ဤသည်မှာ ဘုရားသခင် ကောင်းချီးပေးသော အရာတစ်ခုဖြစ်သည်။ ဘုရားသခင်က ဤစကားများကိုသာ ပြောဆိုပြီး မည်သည့်အရာကိုမျှ ထပ်၍ မလုပ်ဆောင်သလော။ ဘုရားသခင်က ယောဘအပေါ် အခြားမည်သည့်အရာကို လုပ်ဆောင်သနည်း။ (ယောကို စမ်းသပ်ခဲ့ပါသည်။) ဘုရားသခင်သည် ယောဘကို စုံစမ်းသွေးဆောင်ရန်၊ သူ၏ များလှစွာသော ခြံမွေးတိရစ္ဆာန်များ၊ ကြီးစွာသော ကြွယ်ဝချမ်းသာမှုများ၊ သူ၏ သားသမီးများ၊ သူ၏ အစေခံများကို သိမ်းယူရန် စာတန်ကို စေလွှတ်ခဲ့သည်။ ဘုရားသခင်က ယောဘကို စမ်းသပ်ခဲ့သည်။ ယောဘကို စမ်းသပ်ခြင်းမှတစ်ဆင့် မည်သည့်အရာကို ဘုရားသခင်က ရရှိလိုသနည်း။ ဘုရားသခင်က ယောဘ၏ သက်သေခံချက်ကို အလိုရှိခဲ့သည်။ ထိုအချိန်က ဘုရားသခင်သည် ယောဘကို မည်သည့်အရာ ပေးခဲ့သနည်း။ လူတို့က “ယောဘကို ဘုရားသခင် မည်သည့်အရာ ပေးခဲ့သနည်း။ သူ၏ ခြံမွေးတိရစ္ဆာန်များနှင့် ကြီးစွာသော ကြွယ်ဝချမ်းသာမှုများက သိမ်းယူခြင်း ခံရသည်။ သူ့တွင် မည်သည့်အရာ ကျန်သနည်း။ ဘုရားသခင်က သူ့အား မည်သည့်အရာကိုမျှ မပေးခဲ့” ဟု တွေးတောကြသည်။ အပြင်ပန်းတွင် ဘုရားသခင်က ယောဘအား သူပေးခဲ့သည့်အရာကို ပြန်လည် သိမ်းယူသွားသည်ဟု ထင်ရသည်။ ယောဘတွင် မည်သည့်အရာမျှ မကျန်ရစ်သည့် ပုံစံရှိသည်။ သို့သော် ဘုရားသခင်က သိမ်းယူသွားခြင်းသည်ပင် ပို၍ ကြီးသော ဆုလာဘ်ဖြစ်သည်။ ဘုရားသခင်က ယောဘအား မည်သည့်အရာဖြင့် ဆုချီးမြှင့်ခဲ့သည်ကို မည်သူမျှ ရှင်းလင်းစွာ မမြင်ပေ။ ဘုရားသခင်က ယောဘ၏ သက်သေခံချက်ကို အလိုရှိ၍ ယောဘအား အခွင့်အရေးတစ်ခု သူပေးခဲ့သည်။ မည်သို့သော အခွင့်အရေးမျိုးနည်း။ စာတန်နှင့် လူအားလုံးရှေ့တွင် ဘုရားသခင်အတွက် သက်သေခံရန်၊ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်သည့် သူ၏ စစ်မှန်မှုကို သက်သေခံရန်၊ ဘုရားသခင်ကို ကြောက်ရွံ့ရိုသေပြီး မကောင်းသော အကျင့်ကို ရှောင်သည့် သူ၏ အမှန်တရားကို သက်သေခံရန်၊ သူသည် စုံလင်ပြီး ဖြောင့်မတ်သောသူတစ်ယောက်ဖြစ်သည်ကို သက်သေခံရန် ယောဘအတွက် အခွင့်အရေးဖြစ်သည်။ ဘုရားသခင်က သူ့အား ဤအရာပေးခဲ့သည် မဟုတ်လော။ ဘုရားသခင်က ယောဘအား ဤအခွင့်အရေးကို မပေးခဲ့လျှင် စာတန်က ယောဘကို သွားထိရဲခဲ့မည်လော။ (ထိရဲခဲ့မည် မဟုတ်ပါ။) စာတန်သည် ကျိန်းသေပေါက်ပင် သွားထိရဲမည် မဟုတ်ပေ။ ဤသည်မှာ လုံးဝ သေချာသည်။ စာတန်က ယောဘကို စုံစမ်းသွေးဆောင်ခြင်း မပြုလုပ်ရဲခဲ့လျှင် ယောဘက ဤအခွင့်အရေးကို ရရှိမည်လော။ ဤအခွင့်အရေးကို သူ ရရှိမည်မဟုတ်ပေ။ ထို့ကြောင့် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခြင်းဖြစ်သော သူ လျှောက်သည့် လမ်းကြောင်းသည် မှန်ကန်ကြောင်း၊ ထိုလမ်းကို ဘုရားသခင်က လက်ခံဖွယ်ဖြစ်သည်ဟု မြင်ကြောင်း၊ ယောဘက ဖြောင့်မတ်ပြီး စုံလင်သောသူဖြစ်ကြောင်းကို လူတိုင်းအား သက်သေပြရန် ဤအခွင့်အရေးကို ဘုရားသခင်က ယောဘအား ပေးခဲ့ခြင်းဖြစ်သည်။ ဤအရာများကို လူတိုင်းက မြင်ခဲ့သည်။ ဘုရားသခင်ကလည်း မြင်ခဲ့သည်။ ဤအခွင့်အရေးတွင် ယောဘသည် ဘုရားသခင်ကို စိတ်မပျက်စေခဲ့ပေ။ သူသည် ဘုရားသခင်အတွက် သက်သေခံခဲ့သည်။ စာတန်ကို အောင်နိုင်ခဲ့သည်။ ဤအရာကို ကောင်းသည်ဟု ဘုရားမြင်ခဲ့သည်။ အဆုံးတွင် ဘုရားသခင်က ယောဘကို ဆုချီးမြှင့်ခဲ့သလော။ (ချီးမြှင့်ခဲ့ပါသည်။) ယောဘအတွက် ဘုရားသခင်၏ ဒုတိယ ဆုလာဘ်မှာ အဘယ်နည်း။ ယောဘ၏ ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့်ကို ရှောင်ခြင်းသည် သူ့အတွက် လက်ခံဖွယ်ဖြစ်သည်ဟု ဘုရားသခင်က ပြောခဲ့သည်။ ယောဘသည် စာတန်ရှေ့တွင် ဘုရားသခင်အတွက် သက်သေခံခဲ့သည်။ ဤအရာအားလုံးကို ကောင်းသည်ဟု ဘုရားသခင်က မြင်ခဲ့သည်။ ဘုရားသခင်သည် အားရခြင်း၊ ကျေနပ်ခြင်းနှစ်မျိုးလုံး ဖြစ်သည်။ ဘုရားသခင်တွင် သဘောထား အမျိုးအစားတစ်ခုလည်း ရှိခဲ့သည်။ ဘုရားသခင်က ဤသဘောထားရှိပြီးနောက်တွင် အခြားမည်သည့်အရာကိုမျှ မလုပ်ဆောင်ခဲ့သလော။ ဘုရားသခင်က မည်သည့်အရာကို လုပ်ဆောင်ခဲ့သနည်း။ သင်တို့သည် ယောဘဝတ္ထုနှင့် သိပ်မရင်းနှီးသည့်ပုံစံရှိသည်။ “သတင်းတော်ကို အကျွန်ုပ်သည် နားနှင့်ကြားဖူးပါပြီ။ ယခုမူကား၊ ကိုယ်တော်ကို မျက်စိနှင့် မြင်ရပါ၏” ဟူ၍ မည်သည့်အခြေအနေအောက်တွင် ယောဘက ပြောခဲ့သနည်း။ သူ့အား ဘုရားသခင်ပြောသည့် နှုတ်ကပတ်တော်များကို သူ နားထောင်ပြီးနောက်တွင် ဤစကားများကို သူပြောခဲ့သည်။ ယောဘက ဤအရာမတိုင်မီတွင် ဘုရားသခင်ကို မြင်ခဲ့ဖူးသလော။ (မမြင်ခဲ့ဖူးပါ။) ယောဘအတွက် ဘုရားသခင်၏ အသံကို ကြားခြင်းသည် ဘုရားသခင်၏ မျက်နှာကို မြင်ခြင်းနှင့် အတူတူဖြစ်သည်။ ဤသည်မှာ ဖန်ဆင်းခံတစ်ဦးက အတောင့်တဆုံးဖြစ်သည့် ကောင်းချီးမဟုတ်လော။ (ဟုတ်ပါသည်။) ယောဘက ဤအရာကို ရရှိခဲ့ပေသည်။ သင်တို့ သူ့ကို အားကျသလော။ (အားကျပါသည်။) ဤကောင်းချီးသည် ရရှိရန် မလွယ်ကူပေ။ ဤသို့ဆိုလျှင် သင်သည် ဤအခွင့်အရေးကို မည်သို့ရရှိပြီး ဤသို့သော ကျေးဇူးတော်နှင့် ဆုလာဘ်မျိုးကို မည်သို့ လက်ခံရရှိနိုင်သနည်း။ သင်သည် ဘုရားသခင်အတွက် သက်သေခံရမည်။ ဆိုလိုသည်မှာ သင်သည် စာတန်၏ စုံစမ်းသွေးဆောင်ခြင်းများအလယ်တွင် ဘုရားသခင်အတွက် သက်သေခံရမည်။ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်သည့် လမ်းကြောင်းကို လျှောက်ရမည်။ “ဤအရာကို ကောင်းသည်ဟု ဘုရားမြင်၏” ဟူ၍ ဘုရားသခင်က ပြောလာရန် သင် လုပ်ဆောင်ရမည်။ ဘုရားသခင်က ကျေနပ်၊ အားရခြင်းကို ခံစားရသောအခါ၊ သင်၏ သက်သေခံချက်နှင့် သင်လုပ်ဆောင်သမျှ အားလုံးက ကောင်းသည်ဟု သူ မြင်သောအခါ၊ သင်သည် စုံလင်သောသူတစ်ယောက်ဖြစ်သည်၊ သမ္မာတရားကို လိုက်စားသောသူဖြစ်သည်ဟု ဘုရားသခင်က ပြောသောအခါ သူ၏ ကောင်းချီးများကို သင် ရရှိနိုင်လိမ့်မည်။ ယောဘက ဘုရားသခင်၏ အသံကို ကြားပြီးနောက်တွင် ဘုရားသခင်က အခြားမည်သည့်အရာကို လုပ်ဆောင်သနည်း။ ဘုရားသခင်သည် ယောဘ ယခင်က ရှိခဲ့ဖူးသည့်အရာများထက်ပို၍ ပေးခဲ့သည်။ ယောဘသည် ယခင်ကထက်ပို၍ ချမ်းသာကြွယ်ဝလာသည်။ သူသည် ယခင်က သန်းကြွယ်သူဌေးဖြစ်ခဲ့လျှင် ထိုဖြစ်ရပ်နောက်ပိုင်း၌ ကုဋေကြွယ်သူဌေး ဖြစ်သွားဖို့ သေချာသလောက်ရှိသည်။ ကြည့်လော့။ လူတစ်ယောက်က ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်လျှင် ကုဋေကြွယ်သူဌေး ဖြစ်လာဖို့မှာ သူ့အတွက် လွယ်ကူသောအရာဖြစ်သည်။ ဘုရားသခင်အတွက်မူ စကားတစ်လုံးတည်း ပြောလိုက်ရုံသာ ဖြစ်သည်။ ဤသည်မှာ ဘုရားသခင်၏ ကျေးဇူးတော်ဖြစ်သည်။ ယောဘသည် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခဲ့၏။ ဤသို့ဖြင့် ဘုရားသခင်၏ ကောင်းချီးများကို ရရှိခဲ့သည်။

ဘုရားသခင်က လူတို့ကို ပေးသည့်အရာသည် လူတို့က တောင်းဆိုနိုင်သည့်အရာ၊ သို့မဟုတ် စိတ်ကူးနိုင်သည့်အရာထက်ပို၍ ကျော်လွန်သည်။ သို့သော် သင်သည် သင်တောင်းဆိုနိုင်သည့်၊ သို့မဟုတ် စိတ်ကူးနိုင်သည့် အရာအားလုံးထက်ပို၍ ကြီးမြတ်သော ဆုလာဘ်ကို ရရှိလိုလျှင် ဘုရားသခင်၏ လမ်းခရီးနောက်သို့ လိုက်ရမည်။ ဘုရား၏ လမ်းခရီးနောက်သို့ လိုက်ခြင်းသည် မရိုးရှင်းပေ။ လူတို့သည် အဖိုးအခပေးဆပ်ရမည်။ သို့သော် ထိုအဖိုးအခသည် အချည်းနှီးမဖြစ်ပေ။ ဆုလာဘ်ချီးမြှင့်ခြင်း ခံရမည်။ လူတို့က ဘုရားသခင်သည် ၎င်းတို့အပေါ် သဘောထားအမျိုးအစားတစ်ခုသာ ရှိသည်၊ သူသည် မည်သည့်အရာကိုမျှ မလုပ်ဆောင်၊ အစဉ်သဖြင့် ၎င်းတို့ကို စောင့်ကြည့်နေသည်၊ ၎င်းတို့မည်သို့ ပြုမူသည်ကို ကြည့်ရှုနေသည်ဟု ထင်ကြသည်။ အမှန်တကယ် ဤသို့ဟုတ်သလော။ မဟုတ်ပေ။ ဘုရားသခင်သည် အမှန်တကယ်တွင် မိဘတစ်ယောက်ကဲ့သို့ဖြစ်သည်။ သင်သည် သင့်မိဘများ၏ စကားကို နားထောင်လျှင်၊ အသိတရားရှိလျှင်၊ သင်၏ သင့်တင့်လျောက်ပတ်သော တာဝန်များကို လုပ်ကိုင်လျှင်၊ လမ်းမှန်နောက်ကို လိုက်ရန်အတွက် ကြီးစွာ ဒုက္ခခံလျှင် သင်၏ မိဘများက မည်သို့ ခံစားရမည်နည်း။ သင်၏မိဘများက သင့်အတွက် ချစ်စိတ်နှင့် ဝမ်းနည်းစိတ်ကို ခံစားရမည်။ ၎င်းတို့သည် ၎င်းတို့၏ သားသမီးများအတွက် ၎င်းတို့၏ ဘဝကို စွန့်လွှတ်ရန်၊ ၎င်းတို့သားသမီးများ၏ ဒုက္ခကို လျော့နည်းစေရန်၊ ၎င်းတို့၏ သားသမီးများ ကောင်းစွာ စားရအောင်၊ ကောင်းသော အဝတ်အစားများကို ဝတ်ပြီး ဘဝကို ပျော်ရွှင်စွာ နေထိုင်ရအောင် သေချာလုပ်ပေးရန်အတွက် အလွန်စိတ်အားထက်သန်ကြသည်။ ထိုသို့ဖြစ်လျှင် ၎င်းတို့သည် ကျေနပ်ကြသည်။ ၎င်းတို့သည် သင့်အား လုံးဝ ဒုက္ခမခံစေလိုပေ။ ဤသည်မှာ မိဘတစ်ယောက်၏ စိတ်နှလုံးဖြစ်သည်။ မိဘတစ်ယောက်၏ စိတ်နှလုံးနှင့် နှိုင်းယှဉ်ကြည့်လျှင် ဘုရားသခင်၏ စိတ်နှလုံးက ပို၍သာ သာလွန်နိုင်သည်။ ပို၍သာ လှပပြီး ပို၍သာ ကြင်နာနိုင်သည်။ သူ၏ စိတ်နှလုံးသည် ဤထက်လုံးဝ မလျော့နိုင်ပေ။ သင်တို့မိဘများ၏ စိတ်နှလုံးကို သင်တို့အားလုံး အနည်းငယ် နားလည်နိုင်သည်။ သင်တို့မိဘများသည် သင်တို့အပေါ် မည်မျှကောင်းခဲ့သည်ကို သင်တို့အားလုံး ကောင်းစွာသိပြီး သင်တို့အားလုံးက သင်တို့မိဘများကို ဂုဏ်ပြုလိုကြသည်။ ထို့ကြောင့် သင်သည် ဘုရားသခင်၏ စိတ်နှလုံးကို အလေးထားကြောင်း ပြသရန်အတွက် ထိုသားသမီးဝတ်ကို ဦးစွာ အသုံးပြုသင့်သည်။ ဤသို့လုပ်ဆောင်သောသူတို့သည် အသိတရားအများဆုံး ပိုင်ဆိုင်သည်။ သားသမီးများသည် ၎င်းတို့မိဘများက ၎င်းတို့အပေါ်တွင် ထားသော ချစ်ခြင်းကို ခံစားနိုင်ကြသည်။ သို့သော် လူတို့သည် ဘုရားသခင်က ၎င်းတို့အပေါ် ထားသော ချစ်ခြင်းကို ပို၍ပင် ခံစားနိုင်သင့်သည်။ အဘယ်ကြောင့်ဆိုသော် ၎င်းတို့တွင် ရှိသမျှအားလုံးကို ဘုရားသခင်က စီစဉ်ပေးပြီး စီစဉ်ညွှန်ကြားထားသောကြောင့်ဖြစ်သည်။ လူတစ်ယောက်အတွက် အရာရာကို ဘုရားသခင်ကသာ ဆုံးဖြတ်နိုင်သည်။ မိဘများသည် ၎င်းတို့၏ ချစ်ခြင်းက မည်မျှကြီးပါစေ ကလေးတစ်ယောက်အတွက် အရာရာကို မဆုံးဖြတ်နိုင်ပေ။ အနည်းဆုံးအနေဖြင့် မိဘများသည် သမ္မာတရားကို မပိုင်ဆိုင်ပေ။ ၎င်းတို့၏ ချစ်ခြင်းသည် ဇာတိပကတိနှင့်ဆိုင်ပြီး ခံစားချက်များ ပါဝင်နေသည်။ ယင်းသည် လူတစ်ယောက်ကို ဖောက်ပြန်ပျက်စီးခြင်းမှ လုံးဝ မကယ်တင်နိုင်သကဲ့သို့ အသက်တာတွင် ကြီးထွားခြင်းနှင့်ပတ်သက်၍လည်း အနည်းငယ်မျှပင် မထောက်ပံ့နိုင်ပေ။ ဘုရားသခင်၏ ချစ်ခြင်းသာ လူတို့ကို ကယ်တင်နိုင်သည်။ ဘဝတွင် မှန်ကန်သော လမ်းကြောင်းကို လူတို့ လျှောက်လှမ်းနိုင်ရန်အတွက် ဘုရားသခင်၏ နှုတ်ကပတ်တော်က လူတို့ကို ဦးဆောင်နိုင်ပြီး ပံ့ပိုးပေးနိုင်သည်။ ဘုရားသခင်၏ ချစ်ခြင်းသည် မိဘ၏ ချစ်ခြင်းထက် မည်မျှပို၍ ကြီးသည်ကို မြင်နိုင်သည်။ ဘုရားသခင်သည် လူတို့အတွက် ဘက်ပေါင်းစုံမှ ထည့်သွင်းစဉ်းစားပေးသည်။ သင်၏ မိဘများသည် သင့်ကို မွေးဖွားပေးခဲ့သည်။ ၎င်းတို့အတွက် သင်သည် ၎င်းတို့ကိုယ်တိုင်၏ အသွေးအသားဖြစ်သည်။ ၎င်းတို့သည် သင့်ကို ဂရုစိုက်သည်။ ချစ်ခင်မြတ်နိုးသည်။ သင့်ကို အလွန်ပင် ကာကွယ်ပေးသည်။ ဤသို့ဆိုလျှင် ဘုရားသခင်က သူကိုယ်တိုင်၏ လက်နှင့် ပုံသွင်းပေးခဲ့သော လူသားများကို မည်သို့မြင်သည်ဟု သင်ထင်သနည်း။ ဘုရားသခင်သည် လူသားများကို သူကိုယ်တိုင်၏ သားသမီးများကဲ့သို့ ချစ်မြတ်နိုးသည်။ လူတို့သည် သူကိုယ်တိုင်၏ အသွေးအသားဖြစ်သည်။ မိဘများက ကလေးတစ်ယောက်ကို မွေးဖွားခြင်း၊ သွေးဖြင့် ဆက်နွှယ်ခြင်းဖြစ်သော လူသား၏ အယူအဆကဲ့သို့ မဟုတ်ပေ။ ဘုရားသခင်က လူတို့ကို သူကိုယ်တိုင်၏ လက်ဖြင့် ဖန်ဆင်းခဲ့သည်။ သို့သော် ဘုရားသခင်သည် လူတို့အတွင်းသို့ ဇီဝအသက်ကို မှုတ်သွင်းခဲ့ပြီး လူတို့အပေါ် မျှော်လင့်ချက်များရှိသည်။ ဘုရားသခင်သည် လူတို့အပေါ် သူ၏ မျှော်လင့်ချက်များ ပုံအပ်ခဲ့သည်။ သူသည် လူတို့အပေါ်တွင် တောင်းဆိုချက်များရှိသည်။ သူသည် လူတို့အပေါ် အမှုအရာများ အပ်နှံခဲ့သည်။ ဘုရားသခင်သည် လူသားများကို ဖန်ဆင်းခြင်း၊ ဇီဝအသက် မှုတ်သွင်းခြင်း၊ အသက်ရှင်စေခြင်းသာ ပြုလုပ်ပြီး သူ၏ အမှုက ပြီးသွားခြင်း မဟုတ်ပေ။ တကယ်တမ်း ဆိုရပါက ဘုရားသခင်သည် အစွမ်းထက်ပြီး အနန္တတန်ခိုးရှိသောကြောင့် လူသားမျိုးနွယ်က မကောင်းလျှင် ပြန်လည်ပြုလုပ်၍ ရခြင်းမျိုး မဟုတ်ပေ။ ဘုရားသခင်က လူသားတို့ကို ဖန်ဆင်းပြီးသည့်နောက်တွင် လူသားတို့အပေါ် အလေးထားခြင်း ရှိသည်။ လူသားတို့သည် သူ၏ အသွေးအသားဖြစ်သည်။ သူ၏ အဖော်များ ဖြစ်သည်။ တစ်ချိန်တည်းတွင် သူ၏ စီမံခန့်ခွဲမှုအစီအစဉ်တွင် လူတို့သည် သူ၏ မျှော်လင့်ချက်များအားလုံး ယုံကြည်အပ်နှံခံထားရသောသူများ၊ ယင်းတို့ကို ခံယူထားသောသူများဖြစ်သည်။ အဆုံးတွင် ဘုရားသခင်သည် ဤလူတို့တွင် မျှော်လင့်ချက်ကို မြင်လိုသည်။ ရလဒ်များကို ရရှိလိုသည်။ ဤအရာကို အခြေခံပြီး သင်တို့သည် ဘုရားသခင်၏ ရည်ရွယ်ချက်နှင့် အလိုတော်အား နားလည်ခြင်းအချို့ ပြနိုင်လျှင် သင်တို့၏ နားလည်မှုက အနည်းငယ်ပို၍ လေးနက်မည်မဟုတ်လော။ (ဟုတ်ပါသည်။) မိမိတို့၏ သားသမီးများကို ပညာဆည်းပူးစေလိုပြီး ဘဝတွင် ထူးချွန်စေလိုသော၊ သားသမီးများ စာကျက်စဉ် ၎င်းတို့၏ဘေးတွင် နေပြီး ၎င်းတို့ကို ယပ်ခတ်ပေးလျက်၊ တစ်အောင့်အကြာတွင် လက်ဖက်ရည်ငှဲ့ပေးလျက်၊ အစာစားချိန်ရောက်သောအခါ အရသာရှိသော အစားအစာအချို့ ပြုလုပ်ပေးလျက်ရှိသော မိဘများကဲ့သို့ပင် ဖြစ်သည်။ ထိုမိဘများသည် မည်သို့ပို၍ ကောင်းအောင် လုပ်ဆောင်ရမည်ကို မသိပေ။ ၎င်းတို့၏ စိတ်သည် ၎င်းတို့၏ သားသမီးများအနီးတွင် အစဉ်လည်ပတ်နေသည်။ သင်၏ မိဘများသည် သင့်အပေါ် မျှော်လင့်ချက်များ ရှိသောကြောင့်၊ သင့်ထံ၌ မျှော်လင့်ချက်များ ထားရှိထားသောကြောင့် သင့်ကို ဤသို့ ဆက်ဆံခြင်းမဟုတ်သလော။ သင်က ၎င်းတို့ကို နားမထောင်လျှင်၊ ဆက်၍ မနာခံဘဲ နေနေလျှင် ၎င်းတို့ကို စိတ်ထိခိုက်စေမည် မဟုတ်လော။ ၎င်းတို့သည် ဝမ်းနည်းမည် မဟုတ်လော။ (ဟုတ်ပါသည်။) ဤသို့ဆိုလျှင် ဤအယူအဆကို အခြေခံပြီး ဘုရားအလိုတော်ကို တွေးဆလော့။ ဘုရားသခင်က လူသားတို့ကို ကြည့်သောအခါ ၎င်းတို့က မည်မျှ အသက်ကြီးသည်ဖြစ်စေ သူ၏ အမြင်တွင် ကလေးသာဖြစ်သည်။ သင်က “ကျွန်ုပ်သည် အသက်ရှစ်ဆယ်ရှိပါပြီ” ဟု ဆိုလျှင် သင်က ကလေးတစ်ယောက် ဖြစ်သည်ဟု ဘုရားသခင်က ဆိုမည်။ သင်က “ကျွန်ုပ်သည် အသက်နှစ်ဆယ်ရှိပါပြီ” ဟုဆိုလျှင် သင်သည် ပို၍ပင် ကလေးဖြစ်သည်။ အသက်ရှစ်ဆယ်၊ ရှစ်ရာ၊ ရှစ်ထောင်ရှိပါစေ လူသားများအားလုံးသည် ဘုရားသခင်၏ အမြင်တွင် ကလေးများ ဖြစ်သည်။ ဘုရားသခင်၏ အမြင်ရှုထောင့်တွင် အသက်အရွယ်က လုံးဝ ကွာခြားမှု မရှိပေ။ ဘုရားသခင်၏ အမြင်တွင် လူတို့အားလုံးသည် မွေးကင်းစအရွယ်များ၊ ကလေးများဖြစ်သည်။ ဤသည်မှာ လူသားမျိုးနွယ်ကို ဘုရားသခင် မြင်သည့်ပုံစံ ဖြစ်သည်။ ဤအတွက်ကြောင့် ဘုရားသခင်၏ အမြင်တွင် သင်သည် သူ၏ အသွေးအသားဖြစ်သည်။ သူ၏ အဖော်တစ်ယောက်ဖြစ်သည်။ ဤသို့ဆိုလျှင် သင်သည် သူ၏ အသွေးအသားဖြစ်ဖို့၊ သူ၏ အဖော်ဖြစ်ဖို့၊ သူ၏ စိတ်နှလုံးနှင့် ညီသောသူဖြစ်ဖို့၊ သူ့ကို ကျေနပ်စေဖို့ မည်သို့ အရည်အချင်းပြည့်မီနိုင်သနည်း။ ဤသည်မှာ လူသားမျိုးနွယ်က ထည့်သွင်းစဉ်းစားပြီး တွေးဆဖို့ ထိုက်တန်သော မေးခွန်းတစ်ခုမဟုတ်လော။ (ဟုတ်ပါသည်။) ဘုရားသခင်သည် လူသားမျိုးနွယ်ကို သူ၏ အသွေးအသားအဖြစ်၊ သူ၏ အဖော်များအဖြစ်၊ သူ ပေးဆပ်ခဲ့သော အဖိုးအခနှင့် အသွေးကို ခံယူသူများအဖြစ် မှတ်ယူသည်။ ဘုရားသခင်၌ လူအတွက် မည်သို့သော ချစ်ခြင်းမျိုးရှိသနည်း။ သူ့တွင် မည်သို့သော စိတ်ဓာတ်ရှိသနည်း။ ဤဆက်ဆံရေးအဆင့်တွင် ရှိသောသူများကို သူ မည်သို့ ဆက်ဆံသနည်း။ ဤလူတို့အပေါ်တွင် ဘုရားသခင် ထားရှိသော ချစ်ခြင်းမျိုးကို လူသားတို့က အနည်းငယ်မျှပင် နားလည်နိုင်သလော။ လူအချို့က “ဘုရားသခင်ကို ကျွန်ုပ်လုံးဝ မမြင်စဖူး။ ကျွန်ုပ်၏ ယခင်ဘဝများတွင် ကျွန်ုပ်အတွက် သူလုပ်ဆောင်ပေးခဲ့သော အရာများကို ကျွန်ုပ်ခံစား၍မရ” ဟု ဆိုကြသည်။ သင်သည် ယခုအချိန်တွင် အသက်ရှင်နေသည်။ ထို့ကြောင့် ဘုရားသခင်၏ လမ်းပြမှုနှင့် သင့်အတွက် သူပေးဆပ်ခဲ့သော အဖိုးအခကို ခံစား၍ မရသလော။ ၎င်းတို့ကို သင် နားလည်သဘောပေါက်နိုင်သလော။ (နားလည်သဘောပေါက်နိုင်ပါသည်။) ၎င်းတို့ကို သင်နားလည်သဘောပေါက်နိုင်လျှင် ဤသည်မှာ အဆင်ပြေသည်။ ဤအရာက သင်၌ နှလုံးသားနှင့် ဝိညာဉ်ရှိသည်ကို သက်သေပြသည်။ သင်သည် ဤမျှ နားလည်သဘောပေါက်နိုင်လျှင် လုံလောက်သည်။ ဘုရားသခင်နောက်သို့ လိုက်ရန်အတွက် အရာရာကို ဘေးဖယ်ထားရန် သင့်အတွက် ထိုက်တန်သည်။

၂၀၁၇ ခုနှစ်၊ မေလ ၂၉ ရက်


ဘုရားသခင်၏ ရှေ့မှောက်၌ မကြာခဏ အသက်ရှင်ခြင်းသည်သာလျှင် အကြင်သူသည် သူနှင့် ပုံမှန်ဆက်ဆံရေးကို ရရှိနိုင်သည်

သင်တို့အများစုသည် ဘုရားသခင်အား နှစ်အတန်ကြာ ယုံကြည်ခဲ့ပြီးဖြစ်ကာ အနည်းနှင့် အများ လမ်းမှန်ပေါ်တွင် အခြေခံအုတ်မြစ်တစ်ခု ချပြီးဖြစ်သည်။ ယခုတွင် သင်တို့သည် ဘုရားသခင်၏ နောက်သို့လိုက်ရန်အတွက် မိသားစုနှင့် လောကီတို့၏ အနှောင်အဖွဲ့များကို စွန့်လွှတ်နိုင်ကြသည်။ သင်တို့သည် ဘုရားအိမ်တော်တွင် တာဝန်တစ်ခုကို ထမ်းဆောင်ရန် လေ့ကျင့်နေကြသည်။ ဘုရားသခင်အတွက် မိမိကိုယ်ကို အသုံးခံလိုစိတ်ရှိကြပြီး သမ္မာတရားအတွက် ကြိုးပမ်းရန် အသင့်ဖြစ်နေကြသည်။ ဤသည်မှာ အမှုအရာများကို သင်တို့ စတင်နားလည်လာသည်၊ အသိစိတ်နှင့် ဆင်ခြင်တုံတရားအနည်းငယ်ရှိသည်ဆိုသည့် သဘောဖြစ်သည်။ ဤသည်မှာ ကောင်းသောအရာဖြစ်သည်။ တာဝန်တစ်ခုကို ထမ်းဆောင်ခြင်း၏ အရေးပါမှုသည် အလွန်ကြီးမားသည်။ တာဝန်တစ်ခုကို သင် ကောင်းစွာထမ်းဆောင်နိုင်ခြင်းရှိမရှိသည် သင်၏ ကယ်တင်ခြင်း၊ စုံလင်ခြင်းနှင့် တိုက်ရိုက် ဆက်စပ်နေသည်။ ယင်းမှာ တာဝန်ကို ထမ်းဆောင်နေစဉ်တွင် ဘုရားသခင်၏ အမှုတော်ကို ကြုံတွေ့ခြင်းအားဖြင့်သာ အသက်ဝင်ရောက်မှုကို ရယူနိုင်သည်၊ မိမိ၏တာဝန်ကိုကောင်းစွာ ထမ်းဆောင်ခြင်းအားဖြင့်သာ ဘုရားသခင်၏ အသိအမှတ်ပြုခြင်းကို ရရှိနိုင်သည်ဟု ဆိုကောင်းဆိုနိုင်သည်။ ထို့ကြောင့် သင်တို့၏ တာဝန်များနှင့် ပတ်သက်လာသည့်အခါ သင်တို့အပေါ် အနည်းငယ်ပို၍ တောင်းဆိုခြင်း၊ သင်တို့ကို အနည်းငယ်ပြုပြင်ခြင်းသည် သင်တို့အတွက် အကျိုးရှိလိမ့်မည်။ အနည်းဆုံးအနေဖြင့် သင်တို့သည် အသက်တာတွင် တိုးတက်မှုပို၍ မြန်ဆန်လိမ့်မည်။ သင်တို့အပေါ် တောင်းဆိုမှုများသည် မြင့်မားနေသည်မှာ မကောင်းသောအရာမဟုတ်သကဲ့သို့ သင်တို့အား စမ်းသပ်ရန်အတွက် ခက်ခဲသောပြဿနာကို ရံဖန်ရံခါ ပေးခြင်းသည်လည်း မကောင်းသောအရာမဟုတ်ပေ။ ဤအရာအားလုံးမှာ သင်တို့အနေဖြင့် အသက်တာတွင် ကြီးထွားတိုးတက်ပြီး ဘုရားအလိုတော်ကို လုပ်ဆောင်ဖို့ ကူညီပေးရန် ပြုလုပ်ခြင်းဖြစ်သည်။ ဤသို့ဖြင့် သင်တို့သည် အတတ်ပညာပိုင်းဆိုင်ရာ အသိအမြင်အချို့ကို ပို၍ သဘောပေါက်နားလည်ပြီး သင်တို့၏ တာဝန်တွင် ပို၍ ထိရောက်မှုရှိနိုင်ကြပေသည်။ သင်တို့အပေါ်တွင် ဤတောင်းဆိုမှုများ မပြုလုပ်လျှင် ရလဒ်က အဘယ်အရာဖြစ်မည်နည်း။ သင်တို့သည် အယူဝါဒများကိုသာ ဟောကြားနိုင်ပြီး စည်းကမ်းများကိုသာ လိုက်နာနိုင်လိမ့်မည်ဖြစ်ကာလုံးဝ ပြောင်းလဲခြင်းမရှိဘဲ ဘုရားသခင်အား နှစ်များစွာ ယုံကြည်ကြလိမ့်မည်။ ထိုသို့ဆိုလျှင် သင်တို့သည် မည်သည့်အချိန်တွင် တိုးတက်နိုင်မည်နည်း။ သင်တို့၏ တာဝန်ကို မည်သို့ ကောင်းစွာထမ်းဆောင်နိုင်မည်နည်း။ သမ္မာတရားနှင့်ပတ်သက်ပြီး တိုးတက်မှုမရှိရုံမကဘဲ သင်တို့၏တာဝန်တွင် လိုအပ်သော အတတ်ပညာပိုင်းဆိုင်ရာ အသိအမြင်တွင်လည်း တိုးတက်မှုရှိမည်မဟုတ်ပေ။ ထိုသို့ဆိုလျှင် သင်တို့၏တာဝန်ကို လက်ခံနိုင်ဖွယ်ရှိသော စံနှုန်းအထိ ထမ်းဆောင်ပြီး ဘုရားသခင်အတွက် သက်သေခံနိုင်မည်လော။ သင်တို့၏ လက်ရှိဝိညာဉ်ရင့်ကျက်မှုနှင့် ပတ်သက်လျှင် သမ္မာတရားအပေါ် သင်တို့၏ နားလည်မှုက နည်းပါးလွန်းပြီး တာဝန်ထမ်းဆောင်ခြင်း စည်းမျဉ်းများကို နားလည်သဘောပေါက်ခြင်းမရှိသေးပေ။ သင်တို့သည် သင်တို့၏တာဝန်ကို ကျေနပ်ဖွယ်ရာ ထမ်းဆောင်ခြင်း စံနှုန်းများကို ရောက်ရှိရန်လည်း အလွန်ဝေးကွာနေသည်။ သို့တိုင်အောင် သင်တို့သည် ဤအရာကို သတိမမူမိဘဲ ကောင်းစွာလုပ်ဆောင်နေသည်ဟု ခံစားရသည်။ တစ်ခါတစ်ရံတွင် သင်တို့သည် အလွန်အမင်း မိမိကိုယ်ကိုအမှန်ထင်ပြီး၊ ရဲတင်းလွန်းခြင်းပင်ဖြစ်ကြသည်။ သင်ပြောသည့်စကားများ၊ သို့မဟုတ် သင်လုပ်ဆောင်သည့်အရာများသည် လူအများရှေ့ချပြ၍ မရသကဲ့သို့ သမ္မာတရား စည်းမျဉ်းများနှင့် မညီပေ။ တစ်စုံတစ်ယောက်က သင်၏ ပြဿနာများကို ထောက်ပြသောအခါ သင်သည် လက်မခံနိုင်သကဲ့သို့ သမ္မာတရားကိုလည်း မရှာပေ။ ကိုယ့်ကိုယ်ကိုယ်အတွက် ဆင်ခြေများပင် ပေးသည်။ ဤတွင် ပြဿနာမှာ အဘယ်နည်း။ သင့်ကိုယ်သင် သင့်လျော်စွာ ကျင့်ကြုံပြုမူရန်အတွက် လိုအပ်သော အခြေခံအကျဆုံး ဆင်ခြင်တုံတရားကိုပင် သင်မပိုင်ဆိုင်ခြင်းဖြစ်သည်။ သင်သည် မည်သည့်အရာကို လုပ်ဆောင်သည်ဖြစ်စေ အနည်းဆုံးအနေဖြင့် လူအများစုက သင့်လျော်မှုရှိသည်ဟု မှတ်ယူခြင်းရှိရမည်။ လူတိုင်း၏ အကြံပြုချက်များကို သင် နားထောင်ရမည်။ ၎င်းတို့ပြောသည့်အရာက မှန်ကန်လျှင် သင် လက်ခံပြီး သင်၏ အမှားများကို ပြုပြင်ရမည်။ သင်ရရှိသည့် ရလဒ်များက အဆင်ပြေသည်ဟု လူတိုင်းက ထင်မြင်ပြီး လူတိုင်းက လက်ခံလျှင် ထိုအခါမှသာ သင်၏ လုပ်ရပ်များက လက်ခံနိုင်ဖွယ်ဖြစ်သည်ဟု သတ်မှတ်နိုင်သည်။ ဤနည်းအားဖြင့် တစ်ဖက်တွင် သင်တို့သည် တာဝန်ထမ်းဆောင်စဉ်တွင် စည်းမျဉ်းများနှင့်အညီ ပြုမူဆောင်ရွက်နိုင်မည်ဖြစ်ပြီး ပို၍ ရင့်ကျက်လာကာ ပြဿနာများကို ကိုင်တွယ်ရာတွင် အတွေ့အကြုံရှိလာမည်။ အခြားတစ်ဖက်တွင် သင်သည် ပို၍ သင်ယူနိုင်မည်ဖြစ်ပြီး၊ တစ်ချိန်တည်းတွင် သမ္မာတရားကို နားလည်လာကာ အသက်ဝင်ရောက်မှု ရှိလာလိမ့်မည်။ ထို့ကြောင့် တစ်စုံတစ်ရာ သင့်အပေါ်သို့ ကျရောက်သောအခါ မိမိကိုယ်ကိုအမှန်ဟု မထင်မြင်ရပေ။ သင်သည် ဘုရားရှေ့တွင် မိမိကိုယ်ကို ငြိမ်သက်စေပြီး သင်ခန်းစာယူရမည်။ ပို၍ သင်ယူရန်အတွက် သင့်ကိုယ်သင် စွန့်လွှတ်နိုင်ရမည်။ သင်က “ငါသည် ဤနေရာတွင် သင်တို့ထက်ပို၍ ကျွမ်းကျင်သူဖြစ်သည်။ ထို့ကြောင့် ငါသည် ဦးဆောင်သင့်သည်။ သင်တို့အားလုံးက ငါ့အား နားထောင်သင့်သည်” ဟု ထင်မြင်လျှင် ဤသည်မှာ မည်သည့် စိတ်သဘောထားမျိုးဖြစ်သနည်း။ မာနထောင်လွှားခြင်း၊ မိမိကိုယ်ကို အမှန်ထင်ခြင်းဖြစ်သည်။ စာတန်ဆန်သော ဖောက်ပြန်ပျက်စီးသည့် စိတ်သဘောထားဖြစ်ပြီး ပုံမှန် လူ့သဘာဝ၏ နယ်ပယ်အတွင်းတွင်ရှိသော အရာတစ်ခုမဟုတ်ပေ။ ဤသို့ဆိုလျှင် မိမိကိုယ်ကို အမှန်ဟု ထင်မြင်မှုမရှိခြင်းသည် မည်သည့်အရာကို ဆိုလိုသနည်း။ (လူတိုင်း၏ အကြံပြုချက်ကို နားထောင်ခြင်း၊ လူတိုင်းနှင့် ဆွေးနွေးခြင်းကို ဆိုလိုသည်။) သင်ကိုယ်တိုင်၏ အတွေးများ၊ ထင်မြင်ချက်များက မည်သည့်အရာဖြစ်ပါစေ ၎င်းတို့သည် မှန်ကန်သည်၊ လုပ်ဆောင်သင့်သည့် နည်းလမ်းများဖြစ်သည်ဟု သင်က ကြောင်းကျိုးမမြင်ဘဲ ဆုံးဖြတ်လျှင် ဤသည်မှာ မာနထောင်လွှားခြင်း၊ မိမိကိုယ်ကို အမှန်ထင်ခြင်းဖြစ်သည်။ သင့်တွင် သင်မှန်ကန်သည်ဟု ခံစားရသော အယူအဆများ၊ ထင်မြင်ချက်များရှိသော်လည်း သင့်ကိုယ်သင် အပြည့်အဝ ယုံကြည်ခြင်းမရှိဘဲ ရှာဖွေခြင်းနှင့် မိတ်သဟာယတို့မှတစ်ဆင့် အတည်ပြုနိုင်လျှင် ဤသည်မှာ မိမိကိုယ်ကို မှန်သည်ဟု ယူမှတ်မှု မရှိခြင်း၏ အဓိပ္ပာယ်ဖြစ်သည်။ မလုပ်ဆောင်မီတွင် လူတိုင်း၏ ပံ့ပိုးခြင်းနှင့် အသိအမှတ်ပြုခြင်းကို စောင့်ခြင်းသည် အမှုအရာများကို လုပ်ဆောင်ရာတွင် ကျိုးကြောင်းသင့်သောနည်းလမ်းဖြစ်သည်။ လူတစ်ယောက်က သင်နှင့် သဘောထားမတူလျှင် သင်သည် တာဝန်သိစွာဖြင့် တုံ့ပြန်သင့်ပြီး သင့်အလုပ်၏ အတတ်ပညာပိုင်းကဏ္ဍများနှင့် ပတ်သက်လျှင် တိကျစေ့စပ်သင့်သည်။ သင်က “သင်က ဤအရာကို ငါ့ထက်ပို၍ နားလည်သလော။ ငါသည် ဤအလုပ်နယ်ပယ်တွင် အချိန်အလွန်ကြာမြင့်စွာ လုပ်ကိုင်နေခဲ့ပြီးဖြစ်သည်။ ငါသည် သင့်ထက်ပို၍ နားလည်ခြင်း မရှိသင့်သလော။ သင်သည် ထိုအကြောင်းကို မည်သည့်အရာ သိသနည်း။ သင် နားမလည်ပါ” ဟု ပြောပြီး မျက်ကွယ်မပြုသင့်ပေ။ ဤသည်မှာ ကောင်းသောစိတ်သဘောထားမဟုတ်ပေ။ မာနထောင်လွှားလွန်းပြီး မိမိကိုယ်ကို အမှန်ထင်လွန်းသည်။ သင်နှင့် သဘောထားမတူညီသူက အတွေ့အကြုံနည်းခြင်း၊ ဤအလုပ်နယ်ပယ်တွင် ကောင်းစွာ သိနားလည်မှုမရှိခြင်း ဖြစ်နိုင်သည်။ သင်က မှန်ကန်နိုင်ပြီး သင်သည် အမှုအရာများကို မှန်ကန်စွာ လုပ်ဆောင်ကောင်းလုပ်ဆောင်နိုင်သည်။ သို့သော် ပြဿနာက သင်၏ စိတ်သဘောထားဖြစ်သည်။ ဤသို့ဆိုလျှင် ပြုမူဆောင်ရွက်ရန် မှန်ကန်သောနည်းလမ်းမှာ အဘယ်နည်း။ သမ္မာတရား စည်းမျဉ်းများနှင့်အညီ မည်သို့ ပြုမူဆောင်ရွက်နိုင်သနည်း။ သင်၏ အယူအဆများကို ဖွင့်ချပြပြီး ၎င်းတို့တွင် ပြဿနာတစ်ခုခုရှိမရှိကို လူတိုင်းအား မြင်စေခြင်းဖြစ်သည်။ လူတစ်ယောက်က အကြံတစ်ခုပေးလျှင် သင်သည် ရှေးဦးစွာ ထိုအကြံကိုလက်ခံရမည်။ ပြီးနောက်တွင် မှန်ကန်သော လက်တွေ့လုပ်ဆောင်ရန်လမ်းကြောင်းကို လူတိုင်းအား အတည်ပြုစေရမည်။ ထိုအရာနှင့်ပတ်သက်၍ မည်သူကမျှ မည်သည့်ပြဿနာမျှမရှိလျှင် အသင့်လျော်ဆုံးနည်းလမ်းကို သင် ဆုံးဖြတ်ပြီး ထိုနည်းလမ်းဖြင့် လုပ်ဆောင်နိုင်သည်။ ပြဿနာတစ်ခုကို ရှာတွေ့လျှင် လူတိုင်း၏ ထင်မြင်ချက်များကို တောင်းခံရမည်။ သင်တို့အားလုံးသည် သမ္မာတရားကို အတူတကွ ရှာဖွေသင့်ပြီး မိတ်သဟာယပြုကြသင့်သည်။ ဤနည်းအားဖြင့် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကို ရရှိလိမ့်မည်။ သင်တို့၏ စိတ်နှလုံးက အလင်းပေးခြင်းခံရပြီး၊ ပို၍ ကောင်းမွန်သော လမ်းကြောင်းရှိသောအခါ သင်တို့ရရှိသည့် ရလဒ်များသည် ယခင်ကထက် ပို၍ ကောင်းလိမ့်မည်။ ဤသည်မှာ ဘုရားသခင်၏ လမ်းပြမှုမဟုတ်လော။ ယင်းသည် အလွန်ကောင်းသော အရာပင်ဖြစ်သည်။ သင်သည် မိမိကိုယ်ကို အမှန်ထင်မြင်ခြင်းအား ရှောင်ကြဉ်နိုင်လျှင်၊ သင်၏ စိတ်ကူးထင်မြင်မှုများ၊ အယူအဆများကို လက်လွှတ်နိုင်လျှင်၊ အခြားလူများ၏ မှန်ကန်သော ထင်မြင်ချက်များကို နားထောင်နိုင်လျှင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကို သင် လက်ခံရရှိနိုင်လိမ့်မည်။ သင်၏ စိတ်နှလုံးသည် အလင်းပေးခြင်းခံရမည်ဖြစ်ပြီး မှန်ကန်သော လမ်းကြောင်းကို ရှာတွေ့နိုင်လိမ့်မည်။ ရှေ့ဆက်ရမည့် လမ်းကြောင်းရှိလိမ့်မည်ဖြစ်ပြီး၊ ထိုအရာကို သင် လက်တွေ့လုပ်ဆောင်သောအခါ သေချာပေါက် သမ္မာတရားနှင့် ကိုက်ညီလိမ့်မည်။ ဤသို့သော လက်တွေ့လုပ်ဆောင်မှုနှင့် အတွေ့အကြုံမှတစ်ဆင့် သမ္မာတရားအား မည်သို့ လက်တွေ့လုပ်ဆောင်ရမည်ကို သင် သိလာလိမ့်မည်ဖြစ်ပြီး တစ်ချိန်တည်းတွင် ထိုအလုပ်နယ်ပယ်နှင့်ပတ်သက်ပြီး အသစ်ဖြစ်သောအရာတစ်ခုကို သင် သိလာလိမ့်မည်။ ဤသည်မှာ ကောင်းသောအရာတစ်ခုမဟုတ်လော။ သင့်ထံ အမှုအရာများ ဖြစ်ပျက်သောအခါ မိမိကိုယ်ကို အမှန်ထင်မြင်မှုမရှိရသကဲ့သို့၊ သမ္မာတရားကို ရှာဖွေရမည်ကိုလည်းကောင်း၊ သင်က မိမိကိုယ်ကို အမှန်ထင်မြင်ပြီး သမ္မာတရားကို လက်မခံလျှင် လူတိုင်းက သင့်အား နှစ်သက်လိမ့်မည်မဟုတ်ဘဲ ဘုရားသခင်ကလည်း သင့်ကို သေချာပေါက် ရွံရှာလိမ့်မည်ကိုလည်းကောင်း ဤအရာမှတစ်ဆင့် သင် သဘောပေါက်လိမ့်မည်။ ဤသည်မှာ ရရှိသော သင်ခန်းစာတစ်ခုမဟုတ်လော။ သင်သည် အစဉ်သဖြင့် ဤသို့ လိုက်စားပြီး သမ္မာတရားအား လက်တွေ့လုပ်ဆောင်လျှင် သင်၏တာဝန်တွင် သင်အသုံးပြုသော အတတ်ပညာပိုင်း ကျွမ်းကျင်မှုများကို စဉ်ဆက်မပြတ် တိုးတက်စေလျက်ရှိမည်ဖြစ်ပြီး သင်၏တာဝန်တွင် ရလဒ်များ ပိုပို၍ ကောင်းလာလိမ့်မည်။ ဘုရားသခင်က သင့်အား ဉာဏ်အလင်းဖွင့်ပြပြီး ကောင်းချီးပေးလိမ့်မည်။ သင့်အား ပို၍ပင် အကျိုးရရှိစေလိမ့်မည်။ ဤအရာတို့အပြင် သင်သည် သမ္မာတရားအား လက်တွေ့လုပ်ဆောင်ခြင်းအတွက် လမ်းကြောင်းရှိလိမ့်မည်။ သမ္မာတရားအား မည်သို့လက်တွေ့လုပ်ဆောင်ရမည်ကို သင်သိသောအခါ စည်းမျဉ်းများကို တဖြည်းဖြည်းချင်း နားလည်သဘောပေါက်လိမ့်မည်။ မည်သည့်လုပ်ရပ်များက ဘုရားသခင်၏ ဉာဏ်အလင်းဖွင့်ပြမှုနှင့် လမ်းပြမှုကို ရရှိစေမည်ကိုလည်းကောင်း၊ မည်သည့်အရာက ဘုရားသခင်၏ စက်ဆုပ်မှုနှင့် အရေးမထားခြင်းကို ရရှိစေမည်ကိုလည်းကောင်း၊ မည်သည့်အရာက ဘုရားသခင်၏ အသိအမှတ်ပြုမှုနှင့် ကောင်းချီးများကို ရရှိစေမည်ကိုလည်းကောင်း သင်သိသောအခါတွင် ရှေ့ဆက်ရန် လမ်းကြောင်းတစ်ခုရှိလိမ့်မည်။ ဘုရားသခင်၏ ကောင်းချီးများနှင့် ဉာဏ်အလင်းဖွင့်ပြမှုကို လူတို့ ရရှိသောအခါ ၎င်းတို့၏ အသက်တာတိုးတက်မှုက ပို၍ မြန်ဆန်လိမ့်မည်။ ဘုရားသခင်၏ ဉာဏ်အလင်းဖွင့်ပြမှုနှင့် လမ်းပြမှုကို နေ့စဉ် ရရှိလိမ့်မည်။ ၎င်းတို့၏ စိတ်နှလုံးတွင် ငြိမ်သက်ခြင်းနှင့် ပျော်ရွှင်ခြင်းရှိလိမ့်မည်။ ဤအရာက ၎င်းတို့ကို ဝမ်းမြောက်ခြင်း မဖြစ်စေသလော။ သင်၏ လုပ်ရပ်များကို ဘုရားသခင်ရှေ့တွင် တင်ပြ၍ရသောအခါ၊ ဘုရားသခင်က လက်ခံသောအခါတွင် သင်၏ စိတ်နှလုံး၌ ဝမ်းမြောက်ခြင်းကို ခံစားရမည်။ ငြိမ်သက်ခြင်းနှင့် ပျော်ရွှင်ခြင်းရှိလိမ့်မည်။ ဤငြိမ်သက်ခြင်းနှင့် ပျော်ရွှင်ခြင်းသည် ဘုရားသခင်က သင့်အားပေးအပ်သည့် ခံစားချက်များဖြစ်သည်။ ထိုအရာများသည် သင့်အား သန့်ရှင်းသောဝိညာဉ်တော်က ပေးသနားသည့် ခံစားချက်ဖြစ်သည်။

မာနထောင်လွှားခြင်းနှင့် မိမိကိုယ်ကို အမှန်ထင်ခြင်းသည် လူသား၏ အပေါ်လွင်ဆုံး စာတန်ဆန်သော စိတ်သဘောထားဖြစ်သည်။ လူတို့သည် သမ္မာတရားကို လက်မခံလျှင် ထိုစိတ်သဘောထားကို သန့်စင်စေရန် မဖြစ်နိုင်ပေ။ လူအားလုံးသည် မာနထောင်လွှားပြီး မိမိကိုယ်ကို အမှန်ထင်သော စိတ်သဘောထားများရှိသည်။ ပြီးလျှင် ၎င်းတို့သည် အစဉ်သဖြင့် စိတ်ကြီးဝင်ကြသည်။ မည်သည့်အရာကို စဉ်းစားပါစေ၊ မည်သည့်အရာကို ပြောဆိုပါစေ၊ အမှုအရာများကို မည်သို့မြင်ပါစေ ၎င်းတို့၏ ကိုယ်ပိုင်အမြင်နှင့် ကိုယ်ပိုင်သဘောထားများက မှန်ကန်သည်၊ အခြားလူများပြောဆိုသည့်အရာက ၎င်းတို့ပြောဆိုသည့်အရာကဲ့သို့ ကောင်းမွန်ခြင်းမရှိ သို့မဟုတ် မှန်ကန်ခြင်းမရှိဟု အစဉ် ထင်မြင်ကြသည်။ ၎င်းတို့၏ ကိုယ်ပိုင်ထင်မြင်ချက်များကို အစဉ် ဖက်တွယ်ထားကြပြီး မည်သူက စကားပြောသည်ဖြစ်စေ နားထောင်မည်မဟုတ်ပေ။ အခြားတစ်စုံတစ်ဦး ပြောသည့်အရာမှာ မှန်ကန်လျှင်ပင်၊ ပြီးလျှင် သမ္မာတရားနှင့် ညီလျှင်ပင် ၎င်းတို့က လက်ခံလိမ့်မည်မဟုတ်ပေ။ ၎င်းတို့က နားထောင်နေသည့်ပုံစံရှိမည်ဖြစ်သော်လည်း ထိုအယူအဆကို အမှန်တကယ် ခံယူမည်မဟုတ်ပေ။ လုပ်ဆောင်ရမည့်အချိန်ရောက်လျှင် ၎င်းတို့ပြောသည့်အရာက မှန်ကန်ပြီး ကျိုးကြောင်းသင့်သည်ဟု အစဉ်ထင်မြင်လျက်ဖြင့် ၎င်းတို့၏ ကိုယ်ပိုင်နည်းလမ်းများအတိုင်း လုပ်ဆောင်ကြလိမ့်ဦးမည် ဖြစ်သည်။ သင်ပြောသည့်အရာက အမှန်ပင် မှန်ကန်ပြီး ကျိုးကြောင်းသင့်သည်မှာ ဖြစ်နိုင်သည် သို့မဟုတ် သင်လုပ်ဆောင်ခဲ့သည့်အရာသည် မှန်ကန်ပြီး အမှားကင်းသည်မှာ ဖြစ်နိုင်သည်။ သို့သော်လည်း မည်သည့် စိတ်သဘောထားမျိုးကို ထုတ်ဖော်ပြသခဲ့သနည်း။ မာနထောင်လွှားခြင်း၊ မိမိကိုယ်ကို အမှန်ထင်ခြင်းမဟုတ်လော။ သင်သည် ဤမာနထောင်လွှားသော၊ မိမိကိုယ်ကို အမှန်ထင်သော စိတ်သဘောထားကို မဖယ်ရှားလျှင် ထိုအရာက သင်၏ တာဝန်ထမ်းဆောင်မှုအပေါ် သက်ရောက်မည်မဟုတ်လော။ သမ္မာတရားကို သင်လက်တွေ့လုပ်ဆောင်ခြင်းအား ထိခိုက်မည်မဟုတ်လော။ သင်၏ မာနထောင်လွှားပြီး မိမိကိုယ်ကို အမှန်ထင်သော စိတ်သဘောထားကို မဖြေရှင်းလျှင် အနာဂတ်ကာလတွင် သင့်အား အလွန်ကြီးမားသော အခက်အခဲဖြစ်စေမည်မဟုတ်လော။ သင်သည် အသေအချာပင် အလွန်ကြီးမားသော အခက်အခဲများကို တွေ့ကြုံရမည် ဖြစ်သည်။ ရှောင်လွှဲ၍မရပေ။ ဘုရားသခင်သည် လူသား၏ ဤသို့သော အပြုအမူကို မြင်နိုင်သလော။ ဘုရားသခင်က မြင်နိုင်သည်ထက်ပိုသည်။ ဘုရားသခင်သည် လူတို့၏ စိတ်နှလုံးအတွင်းနက်နက်နေရာများကို စိစစ်ရုံမကဘဲ အချိန်တိုင်း၊ နေရာတိုင်းတွင် ၎င်းတို့၏ စကားတိုင်း၊ အလုပ်တိုင်းကိုလည်း လေ့လာစောင့်ကြည့်သည်။ ဘုရားသခင်က သင်၏ ဤအပြုအမူကို မြင်သောအခါ မည်သည့်အရာကို ပြောမည်နည်း။ ဘုရားသခင်က “သင်သည် စိတ်နှလုံးမာကျောသည်။ သင်က မှားယွင်းသည်ကို မသိသောအခါတွင် သင်၏ ကိုယ်ပိုင်အယူအဆများကို ဖက်တွယ်ထားနိုင်သည်မှာ နားလည်နိုင်ဖွယ်ရှိသော်လည်း သင်သည် မှားယွင်းသည်ကို ရှင်းလင်းစွာသိပြီး သင်၏ အယူအဆများကို ဖက်တွယ်နေဆဲဖြစ်လျှင်၊ သေသည်အထိ နောင်တမရလျှင် သင်သည် ခေါင်းမာသောလူမိုက်တစ်ဦးသာဖြစ်ပြီး သင်သည် ဒုက္ခရောက်ပြီဖြစ်သည်။ မည်သူက အကြံပေးသည်ဖြစ်စေ သင်က ထိုအကြံအပေါ် အပျက်သဘောဆောင်သော၊ အတိုက်အခံပြုသော သဘောထားကို အစဉ်ခံယူလျှင်၊ သမ္မာတရားအနည်းငယ်မျှကိုပင် လက်မခံလျှင်၊ သင်၏ စိတ်နှလုံးက လုံးဝပင် အတိုက်အခံဖြစ်ပြီး ပိတ်ထားကာ ငြင်းပယ်နေလျှင် သင်သည် အလွန်ပင် မိုက်မဲလှပြီး အဓိပ္ပာယ်မရှိသောသူတစ်ဦးဖြစ်သည်။ သင့်ကို ကိုင်တွယ်ဖြေရှင်းရန် ခက်ခဲလွန်းသည်” ဟု ဆိုလိမ့်မည်။ သင်သည် အဘယ်သို့ဖြစ်ပြီး ကိုင်တွယ်ဖြေရှင်းရန် ခက်ခဲသနည်း။ သင့်ကို ကိုင်တွယ်ဖြေရှင်းရန် ခက်ခဲသည်မှာ အဘယ်ကြောင့်ဆိုသော် သင် ပြသသည့်အရာသည် မှားယွင်းသောနည်းလမ်း၊ သို့မဟုတ် မှားယွင်းသော အပြုအမူမဟုတ်ဘဲ သင်၏ စိတ်သဘောထားကို ထုတ်ဖော်ပြခြင်းဖြစ်သောကြောင့်ဖြစ်သည်။ မည်သည့် စိတ်သဘောထားကို ထုတ်ဖော်ပြခြင်းဖြစ်သနည်း။ သမ္မာတရားကို သင် အလွန်အမင်းမနှစ်မြို့သည့် စိတ်သဘောထား၊ သမ္မာတရားကို မုန်းတီးသည့် စိတ်သဘောထားဖြစ်သည်။ သင်သည် သမ္မာတရားကို မုန်းတီးသူအဖြစ် စရိုက်လက္ခဏာ သရုပ်ဖော်ခြင်း ခံရပြီးသည်နှင့်တစ်ပြိုင်နက် ဘုရားသခင်၏ အမြင်တွင် သင်သည် ဒုက္ခရောက်ပြီဖြစ်သည်။ သူသည် သင့်ကို ပစ်ပယ်ကာ လျစ်လျူရှုလိမ့်မည်။ လူတို့၏ အမြင်တွင် ၎င်းတို့ အလွန်ဆုံး ပြောမည့်အရာမှာ “ဤလူ၏ စိတ်သဘောထားသည် ဆိုးသည်။ အလွန်အမင်း ခေါင်းမာသည်။ စိတ်နှလုံးခိုင်မာသည်။ မာနထောင်လွှားသည်။ ဤလူသည် ပေါင်းသင်းရန် ခက်ခဲပြီး သမ္မာတရားကို မချစ်ပါ။ သမ္မာတရားကို လုံးဝ လက်မခံသကဲ့သို့ သမ္မာတရားကို လက်တွေ့မလုပ်ဆောင်ပါ” ဟူ၍ ဖြစ်သည်။ အလွန်ဆုံးအနေဖြင့် လူတိုင်းက သင့်အား ဤအကဲဖြတ်ချက်ကို ပေးလိမ့်မည်။ သို့သော် ဤအကဲဖြတ်ချက်သည် သင်၏ ကံကြမ္မာကို ဆုံးဖြတ်နိုင်သလော။ လူတို့က သင့်အားပေးသည့် အကဲဖြတ်ချက်သည် သင်၏ ကံကြမ္မာကို မဆုံးဖြတ်နိုင်ပေ။ သို့သော် သင်မမေ့ရမည့် အရာတစ်ခုရှိသည်။ ဘုရားသခင်က လူတို့၏ စိတ်နှလုံးကို စိစစ်ပြီး၊ တစ်ချိန်တည်းတွင် ဘုရားသခင်က လူတို့၏ စကားတိုင်း၊ လုပ်ရပ်တိုင်းကို လေ့လာကြည့်ရှုသည်။ ဘုရားသခင်က သင့်အား ဤသို့ သတ်မှတ်ပြီး သမ္မာတရားကို သင် မုန်းသည်ဟု ပြောလျှင်၊ သင်သည် ဖောက်ပြန်ပျက်စီးသည့် စိတ်သဘောထား အနည်းငယ်ရှိသည်၊ သို့မဟုတ် အနည်းငယ် နာခံခြင်းမရှိဟုသာ မပြောလျှင် ဤသည်မှာ အလွန်ဆိုးသော ပြဿနာမဟုတ်လော။ (ဆိုးသည်။) ဤသည်မှာ ပြဿနာရှိသည်ဆိုသည့် သဘောဖြစ်သည်။ ဤပြဿနာသည် လူတို့က သင့်အပေါ် မြင်သည့်ပုံစံ၊ သို့မဟုတ် သင့်အား မည်သို့ အကဲဖြတ်သည်ဆိုသည့်အပေါ်တွင် မူတည်ခြင်းမရှိဘဲ ဘုရားသခင်က သမ္မာတရားကို မုန်းတီးသည့် သင်၏ ဖောက်ပြန်ပျက်စီးသော စိတ်သဘောထားကို မည်သို့ရှုမြင်သည်ဆိုသည့်အပေါ်တွင် မူတည်သည်။ ဤသို့ဆိုလျှင် ဘုရားသခင်က အဘယ်သို့ မြင်သနည်း။ သင်သည် သမ္မာတရားအား မုန်းတီးပြီး မချစ်ဟု ဘုရားသခင်က သတ်မှတ်ရုံမျှသတ်မှတ်ပြီး ဤမျှသာ ဖြစ်သလော။ ထိုမျှ ရိုးရှင်းသလော။ သမ္မာတရားက မည်သည့်နေရာမှ လာသနည်း။ သမ္မာတရားက မည်သူကို ကိုယ်စားပြုသနည်း။ (ဘုရားသခင်ကို ကိုယ်စားပြုသည်။) ဤအရာကို ချင့်ချိန်စဉ်းစားလော့။ လူတစ်ယောက်သည် သမ္မာတရားကို မုန်းတီးလျှင် ဘုရားသခင်၏ ရှုထောင့်အမြင်မှ၊ သူသည် ထိုသူအား မည်သို့ရှုမြင်မည်နည်း။ (သူ၏ ရန်သူအဖြစ် ရှုမြင်မည်။) ဤသည်မှာ ဆိုးရွားသော ပြဿနာတစ်ခုမဟုတ်လော။ လူတစ်ယောက်သည် သမ္မာတရားကို မုန်းတီးလျှင် ဘုရားသခင်ကို မုန်းတီးခြင်း ဖြစ်သည်။ ဘုရားသခင်ကို မုန်းသည်ဟု အဘယ်ကြောင့် ငါဆိုသနည်း။ ထိုသူသည် ဘုရားသခင်ကို ကျိန်ဆဲသလော။ ဘုရားသခင်ကို တိုက်ရိုက်ဆန့်ကျင်သလော။ ဘုရားသခင်၏ နောက်ကွယ်တွင် ဘုရားသခင်အား ဝေဖန်အပြစ်တင်သလော၊ ရှုတ်ချသလော။ ထိုသို့ သေချာပေါက် မဟုတ်ပေ။ ဤသို့ဆိုလျှင် သမ္မာတရားအား မုန်းတီးသော စိတ်သဘောထားကို ထုတ်ဖော်ပြခြင်းသည် ဘုရားသခင်ကို မုန်းတီးခြင်းဖြစ်သည်ဟု ငါ အဘယ်ကြောင့်ဆိုသနည်း။ ဤသည်မှာ တစ်စိတ်ကို တစ်အိတ် လုပ်နေခြင်း မဟုတ်ပေ။ ယင်းသည် အခြေအနေ၏ လက်တွေ့အရှိတရားဖြစ်သည်။ သမ္မာတရားကို မုန်းတီးသောကြောင့် သခင်ယေရှုကို ကားတိုင်တွင် သံနှင့်ရိုက်ခဲ့သော သူတော်ကောင်း အယောင်ဆောင်သည့် ဖာရိရှဲများကဲ့သို့ဖြစ်သည်။ နောက်တွင် ဆက်၍ဖြစ်သော အကျိုးဆက်များက ဆိုးရွားသည်။ ဤသည်မှာ လူတစ်ယောက်သည် သမ္မာတရားကို စိတ်ကုန်ပြီး သမ္မာတရားကို မုန်းတီးသည့် စိတ်သဘောထားရှိလျှင် ထိုစိတ်သဘောထားသည် အချိန်မရွေး၊ နေရာမရွေး ထုတ်ဖော်ပြသနိုင်သည်ဟု ဆိုလိုသည်။ ထိုသူသည် ထိုစိတ်သဘောထားဖြင့် အသက်ရှင်လျှင် ဘုရားသခင်ကို ဆန့်ကျင်မည်မဟုတ်လော။ သူသည် သမ္မာတရား၊ သို့မဟုတ် ရွေးချယ်မှုပြုရခြင်းပါဝင်သော အရာတစ်ခုဖြင့် ရင်ဆိုင်ရသောအခါ သမ္မာတရားကို လက်မခံနိုင်လျှင်၊ သူ၏ ဖောက်ပြန်ပျက်စီးသော စိတ်သဘောထားဖြင့် အသက်ရှင်လျှင် သူသည် အလိုအလျောက်ပင် ဘုရားသခင်အား ဆန့်ကျင်လိမ့်မည်။ သစ္စာဖောက်လိမ့်မည်။ အဘယ်ကြောင့်ဆိုသော် သူ၏ ဖောက်ပြန်ပျက်စီးသော စိတ်သဘောထားသည် ဘုရားသခင်ကို မုန်းပြီး သမ္မာတရားကို မုန်းသည့် စိတ်သဘောထားဖြစ်သောကြောင့်ဖြစ်သည်။ သင့်ထံတွင် ဤသို့သော စိတ်သဘောထားရှိလျှင် ဘုရားသခင်ပြောဆိုသော စကားများနှင့်ပတ်သက်လာသည့်အခါတွင်ပင် သင် မေးခွန်းထုတ်မိလိမ့်မည်ဖြစ်ပြီး ထိုစကားများကို ပိုင်းခြားစိစစ်ချင်လိမ့်မည်။ ထို့နောက်တွင် သင်သည် ဘုရားနှုတ်ကပတ်တော်များကို သံသယဖြစ်လိမ့်မည်ဖြစ်ပြီး “ဤအရာတို့သည် အမှန်ပင် ဘုရားနှုတ်ကပတ်တော်များဖြစ်သလော။ ငါ့အတွက် သမ္မာတရားနှင့် မတူပါ။ ထိုစကားများအားလုံးသည် ငါ့အတွက် မလွဲမသွေ မှန်ကန်သည့် ပုံစံမရှိပါ” ဟု ဆိုလိမ့်မည်။ ဤသို့ဖြင့် သမ္မာတရားအား မုန်းတီးသည့် သင်၏ စိတ်သဘောထားသည် ထုတ်ဖော်ပြသခြင်းမရှိသလော။ သင်သည် ဤသို့ စဉ်းစားသောအခါ ဘုရားသခင်အား နာခံနိုင်သလော။ သေချာပေါက် မနာခံနိုင်ပေ။ သင်သည် ဘုရားသခင်ကို မနာခံနိုင်လျှင် သူသည် သင်၏ ဘုရားဖြစ်သေးသလော။ မဖြစ်တော့ပေ။ ဤသို့ဆိုလျှင် ဘုရားသခင်က သင့်အတွက် အဘယ်အရာဖြစ်လိမ့်မည်နည်း။ သင်သည် သူ့ကို သုတေသနပြုရမည့် အကြောင်းအရာတစ်ခုအဖြစ်၊ သံသယဖြစ်ရမည့် သူတစ်ယောက်အဖြစ်၊ ရှုတ်ချရမည့်သူတစ်ယောက်အဖြစ် မှတ်ယူလိမ့်မည်။ သင်သည် သူ့အား သာမန်၊ ပုံမှန်လူတစ်ယောက်အဖြစ် မှတ်ယူပြီး ထိုသို့သောသူတစ်ယောက်အဖြစ် ရှုတ်ချလိမ့်မည်။ ဤသို့ လုပ်ဆောင်ရာတွင် သင်သည် ဘုရားသခင်ကို အာခံပြီး စော်ကားသောသူတစ်ယောက်ဖြစ်လာလိမ့်မည်။ မည်သို့သော စိတ်သဘောထားမျိုးက ဤအရာကို ဖြစ်စေသနည်း။ အတိုင်းအတာတစ်ခုအထိ ကြီးထွားလာသော မာနထောင်လွှားသည့် စိတ်သဘောထားကြောင့် ဖြစ်သည်။ သင်၏ စာတန်ဆန်သော စိတ်သဘောထားက သင့်ထံမှ ထုတ်ဖော်ပြလာမည်ဖြစ်ရုံမကဘဲ သင်၏ စာတန်ဆန်သော စရိုက်လက္ခဏာသည်လည်း အပြည့်အဝ ဖွင့်ချပြလိမ့်မည်။ ဘုရားသခင်အား အာခံသည့်အဆင့်သို့ ရောက်ရှိသော၊ ဘုရားသခင်ကို ပုန်ကန်မှုက အတိုင်းအတာတစ်ခုအထိ ရောက်ရှိနေသောသူနှင့် ဘုရားသခင်ကြားတွင်ရှိသော ဆက်ဆံရေးသည် မည်သို့ဖြစ်မည်နည်း။ လူတစ်ယောက်က ဘုရားသခင်ကို မိမိကိုယ်တိုင် ဆန့်ကျင်သည့်နေရာတွင်ထားသည့် မလိုမုန်းထားသော ဆက်ဆံရေး ဖြစ်လာပေသည်။ ဘုရားသခင်အပေါ် သင်၏ ယုံကြည်ခြင်းတွင် သမ္မာတရားကို လက်မခံနိုင်၊ မနာခံနိုင်လျှင် ဘုရားသခင်သည် သင်၏ ဘုရားမဟုတ်ပေ။ သင်သည် သမ္မာတရားကို ငြင်းဆန်ပြီး ငြင်းပယ်လျှင် သင်သည် ဘုရားသခင်ကို အာခံသောသူတစ်ယောက် ဖြစ်လာနှင့်ပြီး ဖြစ်လိမ့်မည်။ ဤသို့ဆိုလျှင် ဘုရားသခင်က သင့်ကို ကယ်တင်နိုင်သေးသလော။ သေချာပေါက် မကယ်တင်နိုင်ပေ။ ဘုရားသခင်က သင့်အား သူ၏ ကယ်တင်ခြင်းကို လက်ခံရရှိရန် အခွင့်အရေးပေးပြီး သင့်အား ရန်သူအဖြစ် မမြင်သော်လည်း သင်သည် သမ္မာတရားကို လက်မခံနိုင်ဘဲ ဘုရားသခင်အား သင်၏ ဆန့်ကျင်ဘက်တွင်ထားသည်။ ဘုရားသခင်အား သင်၏ သမ္မာတရားအဖြစ်၊ သင်၏ လမ်းကြောင်းအဖြစ် လက်ခံနိုင်စွမ်းမရှိခြင်းက သင့်ကို ဘုရားသခင်အား အာခံသောသူဖြစ်သွားစေသည်။ ဤပြဿနာကို အဘယ်သို့ ဖြေရှင်းသင့်သနည်း။ သင်သည် အမြန် နောင်တရပြီး လမ်းကြောင်းပြောင်းရမည်။ ဥပမာ သင်သည် တာဝန်ထမ်းဆောင်စဉ်တွင် ပြဿနာတစ်ခု၊ သို့မဟုတ် အခက်အခဲတစ်ခုကို ကြုံရပြီး မည်သို့ဖြေရှင်းရမည်ကို မသိသောအခါ ထိုအရာနှင့်ပတ်သက်၍ ကြောင်းကျိုးမမြင်ဘဲ တွေးဆခြင်း မပြုရ။ ရှေးဦးစွာ ဘုရားသခင်ရှေ့တွင် သင့်ကိုယ်သင် ငြိမ်သက်စေရမည်။ ဘုရားသခင်ထံမှ ဆုတောင်းပြီး ရှာဖွေရမည်။ ထိုအရာနှင့်ပတ်သက်၍ ဘုရားနှုတ်ကပတ်တော်က ပြောသည့်အရာကို ကြည့်ရမည်။ သင်သည် ဘုရားနှုတ်ကပတ်တော်အား ဖတ်ပြီးနောက်တွင် နားမလည်သေးလျှင်၊ ဤပြဿနာက မည်သည့်သမ္မာတရားနှင့် သက်ဆိုင်သည်ကို မသိလျှင် သင်သည် စည်းမျဉ်းတစ်ခုကို မြဲမြံစွာ ဆုပ်ကိုင်ထားရမည်။ ဆိုလိုသည်မှာ ရှေးဦးစွာ ကျိုးနွံနာခံလော့။ ကိုယ်ပိုင်အယူအဆများ၊ အတွေးများမရှိနှင့်။ ငြိမ်သက်သော စိတ်နှလုံးဖြင့် စောင့်ဆိုင်းပြီး ဘုရားသခင်က မည်သို့ ရည်ရွယ်ပြီး လုပ်ဆောင်လိုသည်ကို ကြည့်လော့။ သမ္မာတရားကို သင်နားမလည်သောအခါ ထိုသမ္မာတရားကို ရှာဖွေသင့်သည်။ ကြောင်းကျိုးမမြင်ဘဲ ပေါ့ဆစွာ လုပ်ဆောင်မည့်အစား ဘုရားသခင်ကို စောင့်ဆိုင်းသင့်သည်။ သမ္မာတရားကို သင်နားမလည်သောအခါ တစ်စုံတစ်ဦးက သင့်အား အကြံပြုချက်ပေးပြီး သမ္မာတရားနှင့်အညီ မည်သို့ ပြုမူဆောင်ရွက်ရမည်ကို သင့်အား ပြောလျှင် သင်သည် ရှေးဦးစွာ လက်ခံသင့်ပြီး လူတိုင်းအား ထိုအရာအပေါ်တွင် မိတ်သဟာယပြုစေသင့်သည်။ ပြီးလျှင် ဤလမ်းကြောင်းက မှန်ကန်ခြင်းရှိမရှိ၊ သမ္မာတရားစည်းမျဉ်းများနှင့် ကိုက်ညီခြင်းရှိမရှိကို ကြည့်သင့်သည်။ သမ္မာတရားနှင့် ကိုက်ညီသည်ဟု အတည်ပြုလျှင် ထိုနည်းအတိုင်း လက်တွေ့လုပ်ဆောင်လော့။ သမ္မာတရားနှင့် မကိုက်ညီဟု သင် ဆုံးဖြတ်လျှင် ထိုနည်းအတိုင်း လက်တွေ့မလုပ်ဆောင်နှင့်။ ထိုမျှ ရိုးရှင်းပေသည်။ သမ္မာတရားကို သင်ရှာဖွေသောအခါ လူများစွာထံမှ ရှာဖွေသင့်သည်။ တစ်ဦးတလေက ပြောစရာတစ်စုံတစ်ခုရှိလျှင် သင် နားထောင်သင့်ပြီး ထိုသူ၏ စကားများအားလုံးကို အလေးအနက်ထားသင့်သည်။ ထိုသူအား လျစ်လျူရှုခြင်း၊ မသိကျိုးကျွံပြုခြင်းမပြုနှင့်။ အဘယ်ကြောင့်ဆိုသော် သင်၏တာဝန် နယ်ပယ်အတွင်းတွင်ရှိသော အရာများနှင့် သက်ဆိုင်သောကြောင့်ဖြစ်ပြီး ဤအရာကို အလေးအနက် သဘောထားရမည်ဖြစ်သည်။ ဤသည်မှာ မှန်ကန်သော သဘောထား၊ မှန်ကန်သော အခြေအနေဖြစ်သည်။ သင်သည် မှန်ကန်သော အခြေအနေတွင် ရှိသောအခါ သမ္မာတရားအား အလွန်အမင်းမနှစ်မြို့သည့်အပြင် မုန်းတီးသည့် စိတ်သဘောထားကို ထုတ်ဖော်ပြသခြင်းမရှိပေ။ ထို့နောက် ဤသို့ လက်တွေ့လုပ်ဆောင်ခြင်းသည် သင်၏ ဖောက်ပြန်ပျက်စီးသော စိတ်သဘောထားကို အစားထိုးပေးလိမ့်မည်။ ဤသည်မှာ သမ္မာတရားအား လက်တွေ့လုပ်ဆောင်ခြင်းဖြစ်သည်။ သင်သည် ဤနည်းဖြင့် သမ္မာတရားကို လက်တွေ့လုပ်ဆောင်သောအခါ မည်သည့် အသီးအပွင့်ကို ရရှိမည်နည်း။ (သန့်ရှင်းသော ဝိညာဉ်တော်၏ လမ်းပြခြင်းကို ခံရမည်။) သန့်ရှင်းသောဝိညာဉ်တော်၏ လမ်းပြမှုကို ရရှိခြင်းသည် ကဏ္ဍတစ်ခုဖြစ်သည်။ တစ်ခါတစ်ရံတွင် အကြောင်းအရာသည် အလွန်ရိုးရှင်းပြီး သင်ကိုယ်တိုင်၏ စိတ်ကို အသုံးပြုခြင်းအားဖြင့် ရရှိနိုင်သည်။ အခြားလူများက ၎င်းတို့၏ အကြံများကို သင့်အား ပေးပြီး သင်က နားလည်ပြီးနောက်တွင် သင်သည် အမှုအရာများကို ပြုပြင်ပြီး စည်းမျဉ်းများနှင့်အညီ လုပ်ဆောင်နိုင်လိမ့်မည်။ ဤသည်မှာ ကိစ္စလေးတစ်ခုဖြစ်သည်ဟု လူတို့က ထင်ကောင်းထင်နိုင်သော်လည်း၊ ဘုရားသခင်အတွက် ကြီးမားသော ကိစ္စဖြစ်သည်။ အဘယ်ကြောင့် ငါ ဤသို့ ဆိုသနည်း။ အဘယ်ကြောင့်ဆိုသော် သင်သည် ဤသို့ လက်တွေ့လုပ်ဆောင်သောအခါ ဘုရားသခင်အတွက် သင်သည် သမ္မာတရားကို လက်တွေ့လုပ်ဆောင်နိုင်သောသူ၊ သမ္မာတရားကို ချစ်သောသူ၊ သမ္မာတရားကို အလွန်အမင်း မနှစ်မြို့ခြင်း မရှိသောသူဖြစ်သည်။ သင်၏ စိတ်နှလုံးအတွင်းသို့ ဘုရားသခင် ကြည့်သောအခါ သူသည် သင်၏ စိတ်သဘောထားကိုလည်း မြင်သည်။ ဤသည်မှာ ကြီးမားသော ကိစ္စဖြစ်သည်။ တစ်နည်းအားဖြင့်ဆိုလျှင် သင်သည် ဘုရားသခင်၏ မျက်မှောက်တော်တွင် သင်၏တာဝန်ကို ထမ်းဆောင်ပြီး ပြုမူဆောင်ရွက်သောအခါ သင်အသက်ရှင်နေထိုင်ပြီး ထုတ်ဖော်သည့်အရာသည် လူတို့ပိုင်ဆိုင်သင့်သည့် သမ္မာတရား လက်တွေ့ကျမှုအားလုံးဖြစ်သည်။ သင်လုပ်ဆောင်သမျှတွင် သင်ပိုင်ဆိုင်သော သဘောထားများ၊ အတွေးများ၊ အခြေအနေများသည် ဘုရားသခင်အတွက် အရေးကြီးဆုံးဖြစ်ပြီး ဘုရားသခင် စိစစ်သောအရာများဖြစ်သည်။

လူအချို့သည် ၎င်းတို့အပေါ်တွင် တစ်စုံတစ်ခု ဖြစ်ပျက်သောအခါတိုင်းတွင် တစ်ဆိတ်ကို တစ်အိတ်လုပ်ကြပြီး အကျိုးမရှိသောအရာများကို လုပ်ဆောင်သည်မှာ ယုတ်မာခြင်း မဟုတ်သလော။ ဤသည်မှာ ကြီးမားသော ပြဿနာဖြစ်သည်။ စိတ်ရှင်းလင်းသောလူတို့သည် ဤအမှားမျိုးကို ကျူးလွန်မည်မဟုတ်ပေ။ သို့သော် ယုတ္တိမရှိသောသူများသည် ဤကဲ့သို့ဖြစ်ကြသည်။ ၎င်းတို့က အခြားလူများသည် ၎င်းတို့ကို အခက်အခဲဖြစ်အောင် ပြုလုပ်သည်၊ အခြားလူများသည် ၎င်းတို့ကို တမင်ရည်ရွယ်၍ မကြင်မနာ ဆက်ဆံသည်ဟု အစဉ်သဖြင့် စိတ်ကူးထင်မြင်ကြသည်။ ထို့ကြောင့် ၎င်းတို့သည် အခြားလူများကို အခက်ကြုံအောင် အစဉ်သဖြင့် ပြုလုပ်ကြသည်။ ဤသည်မှာ လမ်းလွဲခြင်းမဟုတ်လော။ ၎င်းတို့သည် သမ္မာတရားအပေါ် အားစိုက်ထုတ်မှု မရှိဘဲ မိမိကိုယ်ကို သိကျွမ်းရန် သမ္မာတရားကို ရှာဖွေခြင်း မရှိ။ ၎င်းတို့တွင် တစ်စုံတစ်ခု ဖြစ်ပျက်သောအခါ အသေးအဖွဲ အသေးစိတ်အချက်များအပေါ် အစဉ်သဖြင့် စိတ်စွဲပြီး ရှင်းပြချက်များ တောင်းဆိုကြသည်။ သိက္ခာဆည်ရန် ကြိုးစားကြသည်။ ပြီးလျှင် ဤကိစ္စရပ်များကို ချဉ်းကပ်ရန်အတွက် လူသား၏ ဖြေရှင်းနည်းများကို အစဉ် အသုံးပြုလိုကြသည်။ ဤသည်မှာ အသက်ဝင်ရောက်မှုအတွက် အကြီးမားဆုံး အဟန့်အတားဖြစ်သည်။ သင်သည် ဘုရားသခင်ကို ဤသို့ ယုံကြည်လျှင်၊ သို့မဟုတ် ဤသို့ လက်တွေ့လုပ်ဆောင်လျှင် သင်သည် ဘုရားသခင်ရှေ့သို့ မည်သည့်အခါမျှ မလာရောက်သောကြောင့် သမ္မာတရားကို မည်သည့်အခါမျှ ရရှိလိမ့်မည်မဟုတ်ပေ။ သင်သည် ဘုရားသခင်က သင့်အတွက် စီစဉ်ဖွဲ့စည်းပေးသည့် အရာအားလုံးကို လက်ခံရရှိရန် ဘုရားသခင်ရှေ့သို့ မည်သည့်အခါမျှ မလာသကဲ့သို့ ဤအရာအားလုံးကို ချဉ်းကပ်ရန်အတွက် သမ္မာတရားကို အသုံးမပြုပေ။ ထိုအစား သင်သည် အမှုအရာများကို ချဉ်းကပ်ရန် လူသား၏ ဖြေရှင်းနည်းများကို အသုံးပြုသည်။ သို့ဖြစ်၍ ဘုရားသခင်၏ အမြင်တွင် သင်သည် သူ့ထံမှ အလွန်ဝေးကွာအောင် လမ်းလွဲသွားပြီဖြစ်သည်။ သင်၏ စိတ်နှလုံးသည် သူ့ထံမှ ဝေးကွာသွားရုံမကဘဲ သင်၏ ဖြစ်တည်မှုတစ်ခုလုံးက သူ၏ မျက်မှောက်တော်တွင် အသက်မရှင်ပေ။ ဤသည်မှာ စည်းမျဉ်းစည်းကမ်းများကို ပုံသေစောင့်ထိန်းတတ်ပြီး အသေးအဖွဲ အသေးစိတ်အချက်များကို အစဉ်သဖြင့် စိတ်စွဲသည့်သူများအား ဘုရားသခင် မြင်သည့်ပုံစံဖြစ်သည်။ အချို့လူတို့သည် စကားပြောကောင်းပြီး ဉာဏ်ထက်မြက်ကြကာ ၎င်းတို့က “ကျွန်ုပ်က စကားပြောကောင်းသည်။ အခြားလူများအားလုံးက ကျွန်ုပ်ကို အမှန်တကယ် အထင်ကြီးလေးစားပြီး အလွန်တန်ဖိုးထားကြသည်။ လူများက များသောအားဖြင့် ကျွန်ုပ်ကို လိုက်လျောကြသည်” ဟု တွေးထင်ကြသည်။ ဤသည်မှာ အသုံးဝင်သလော။ ယင်းက သင့်၌ သမ္မာတရား လက်တွေ့ကျမှု ရှိကြောင်း ပြသသလော။ သင်သည် လူတို့ကြားတွင် မိမိ၏ ဂုဏ်သတင်းကို တည်ဆောက်ခဲ့ပြီးဖြစ်သော်လည်း ဘုရားသခင်ကမူ ကိုယ်တော်၏ ရှေ့မှောက်၌ သင် ပြုမူကျင့်ကြံပုံကို လက်သင့်မခံပေ။ သင်သည် ယုံကြည်ခြင်းမရှိသူတစ်ယောက်ဖြစ်သည်၊ သမ္မာတရားကို မုန်းတီးသည်ဟု ဘုရားသခင်က ဆိုသည်။ လူတို့ကြားတွင် သင်သည် ခေတ်ဆန်ပြီး ပြေပြစ်မှုရှိနိုင်သည်။ အမှုအရာများကို အလွန်ကောင်းစွာ ကိုင်တွယ်ကောင်း ကိုင်တွယ်နိုင်သည်။ မည်သူနှင့်မဆို ဆက်ဆံရေး အဆင်ပြေနိုင်သည်။ မည်သို့သော အခြေအနေမျိုးတွင်မဆို အမှုအရာများကို ကိုင်တွယ်ပြီး ဖြေရှင်းရန် နည်းလမ်းတစ်ခုကို သင် အစဉ်သဖြင့် ရှာဖွေနိုင်ပေမည်၊ သို့သော် သင်သည် ပြဿနာများကို ဖြေရှင်းရန်အတွက် ဘုရားသခင်ရှေ့သို့လာပြီး သမ္မာတရားကို မရှာဖွေပေ။ ဤသို့သောသူများသည် အလွန်ပင် ဒုက္ခပေးတတ်သည်။ သူတို့ကို အကဲဖြတ်ရာ၌ ဘုရားသခင်တွင် ပြောစရာ စကားတစ်ခွန်းတည်းသာ ရှိ၏။ “ဤသူသည် မယုံကြည်သူတစ်ဦး ဖြစ်သည်၊ ဤသူသည် ဘုရားသခင်ကို ယုံကြည်သည့် ဟန်ဆောင်ကာ ကောင်းချီးမင်္ဂလာများ ရရှိရန် ဤအခွင့်အရေးကို အသုံးချရန် ကြိုးစားနေသူတစ်ဦး ဖြစ်သည်။ ဤသူသည် သမ္မာတရားကို လက်ခံသောသူတစ်ဦး မဟုတ်ပေ” ဟူ၍ ဖြစ်လေသည်။ဤအကဲဖြတ်မှုမျိုးကို သင်မည်သို့ ထင်သနည်း။ ဤသည်မှာ သင်တို့ အလိုရှိသည့်အရာ ဖြစ်သလော။ သေချာပေါက် မဟုတ်ပေ။ လူအချို့မှာ ဂရုမစိုက်ဘဲ “ဘုရားသခင်က ငါတို့ကို မည်သို့မြင်သည်မှာ အရေးမကြီးပေ။ မည်သို့ဆိုစေ ဘုရားသခင်ကို ငါတို့ မြင်နိုင်သည်လည်း မဟုတ်ပေ။ ငါတို့၏ အနီးကပ်ဆုံးပြဿနာသည် ရှေးဦးစွာ ငါတို့အနီးရှိ လူများနှင့် အဆင်ပြေစေရန်ဖြစ်သည်။ မိမိတို့ကိုယ်တိုင်အတွက် ခိုင်မာသော ခြေကုပ်ကို တည်ဆောက်ပြီးသည်နှင့် လူတိုင်းက ငါတို့ကို အထင်ကြီးရန်အလို့ငှာ ခေါင်းဆောင်များ၊ အမှုဆောင်များကို စည်းရုံးနိုင်သည်” ဟု ဆိုသည်မှာ ဖြစ်နိုင်သည်။ ဤလူသည် မည်သည့် လူစားမျိုးဖြစ်သနည်း။ သူသည် ဘုရားသခင်ကို ယုံကြည်သောသူဖြစ်သလော။ သေချာပေါက် မဟုတ်ပေ။ သူသည် မယုံကြည်သူတစ်ယောက်ဖြစ်သည်။ ဘုရားသခင်ကို ယုံကြည်သူများသည် ဘုရားသခင်၏ မျက်မှောက်တော်တွင် အစဉ်အသက်ရှင်ရမည်။ အဆုံးတွင် ဘုရားသခင်က “သင်သည် သမ္မာတရားကို ချစ်သောသူ၊ ဘုရားသခင်ကို ကျေနပ်စေသောသူ၊ ဘုရားသခင်က လက်ခံနိုင်ဖွယ်ရှိသည်ဟု မြင်သောသူတစ်ယောက်ဖြစ်သည်။ ဘုရားသခင်သည် သင်၏ စိတ်နှလုံးကို မြင်ပြီးဖြစ်ကာ သင်၏ ကျိုးနွံနာခံခြင်းကိုလည်း တွေ့မြင်ပြီးဖြစ်သည်” ဟု ပြောရန်အလို့ငှာ မည်သည့်ပြဿနာများကို ကြုံတွေ့ပါစေ သမ္မာတရားကို ရှာဖွေရန်အတွက် ဘုရားသခင်ရှေ့သို့ လာရမည်။ ဤအကဲဖြတ်မှုမျိုးကို သင်တို့ မည်သို့မြင်သနည်း။ ဤသို့သောသူများသာ ဘုရားသခင်၏ အသိအမှတ်ပြုခြင်းကို လက်ခံရရှိနိုင်သည်။ ဤအရာကို သင်တို့ အပြည့်အဝ နားလည်နိုင်သလော။ ဘုရားသခင်ကို ယုံကြည်သူတစ်ယောက်သည် မည်သည့်တာဝန်ကို ထမ်းဆောင်သည်ဖြစ်စေ၊ ပြင်ပအမှုကိစ္စများကို ကိုင်တွယ်သည်ဖြစ်စေ၊ ဘုရားအိမ်တော်၏ အမျိုးမျိုးသော အလုပ်နှင့်ဖြစ်စေ၊ ကျွမ်းကျင်မှုနယ်ပယ်များနှင့်ဖြစ်စေ ဆက်စပ်သောတာဝန်ကို ထမ်းဆောင်သည်ဖြစ်စေ ဘုရားသခင်ရှေ့သို့ ကြိမ်ဖန်များစွာ မလာလျှင်လည်းကောင်း၊ ဘုရားသခင်၏ မျက်မှောက်တော်တွင် အသက်မရှင်လျှင်လည်းကောင်း၊ ဘုရားသခင်၏ စိစစ်မှုကို လက်မခံရဲလျှင်လည်းကောင်း၊ ဘုရားသခင်ထံမှ သမ္မာတရားကို မရှာဖွေလျှင်လည်းကောင်း သူသည် မယုံကြည်သူတစ်ယောက်ဖြစ်ပြီး ၎င်းတို့သည် ဘာသာတရားမရှိသူတစ်ယောက်နှင့် မကွာခြားသည်ကို ငါ သင်တို့အားပြော၏။ ဤအချက်ကို သင်တို့ နားလည်နိုင်သလော။ မိမိတို့၏ ပတ်ဝန်းကျင်က မသင့်တော်သောကြောင့် တာဝန်ကို မထမ်းဆောင်နိုင်သော သူအချို့ရှိသည်မှာ ဖြစ်နိုင်ခြေရှိသည်။ ၎င်းတို့သည် ဘာသာမဲ့သူများ၏ ပတ်ဝန်းကျင်တွင် နေထိုင်သည်။ သို့တိုင်အောင် ၎င်းတို့သည် ဘုရားသခင်၏ ဉာဏ်အလင်းဖွင့်ပြမှုနှင့် လမ်းပြမှုကို မကြာခဏ လက်ခံရရှိဆဲဖြစ်သည်။ ဤသည်မှာ အဘယ်သို့ ဖြစ်နိုင်သနည်း။ အရေးပါဆုံးသောအရာများမှာ ၎င်းတို့သည် ဘုရားသခင်ထံ ဆုတောင်းနိုင်သည်။ ဘုရားနှုတ်ကပတ်တော်များကို စားသောက်နိုင်သည်။ သမ္မာတရားကို ရှာဖွေပြီး လက်တွေ့လုပ်ဆောင်နိုင်ကာ ဘုရားသခင်နှင့် ပုံမှန်ဆက်ဆံရေးကို ထိန်းသိမ်းနိုင်သည်။ ဤသည်တို့မှာ လူတစ်ယောက်သည် ဘုရားသခင်၏ မျက်မှောက်တော်တွင် အစဉ် နေထိုင်နိုင်ခြင်းရှိမရှိကို ဆုံးဖြတ်ရန် အဓိကကျသည့် အရာများဖြစ်သည်။ သင်သည် မကြာခဏပင် ဘုရားသခင်ကို မခံစားရဘဲ ကြိမ်ဖန်များစွာ အားနည်းပြီး အပျက်သဘောဆောင်လျှင်၊ သို့မဟုတ် သင်သည် မကြာခဏ အပျော်အပါးမက်လျှင်၊ သို့မဟုတ် သင်၏ တာဝန်တွင် မည်သည့် ဝန်ထုပ်မျှ မထမ်းလျှင်၊ အစဉ်သဖြင့် မရေမရာဖြစ်နေလျှင် ဤသည်မှာ ကောင်းသော အခြေအနေဖြစ်သလော၊ သို့မဟုတ် ဆိုးသော အခြေအနေဖြစ်သလော။ ဘုရားသခင်ရှေ့တွင် နေထိုင်သည့် အခြေအနေဖြစ်သလော။ သို့မဟုတ် ဘုရားသခင်ရှေ့တွင် လုံးဝ မနေထိုင်သည့် အခြေအနေဖြစ်သလော။ (ဘုရားသခင်ရှေ့တွင် မနေထိုင်သည့် အခြေအနေဖြစ်သည်။) ဤသို့ဆိုလျှင် သင်တို့သည် ဤအရာကို တိုင်းတာရမည်။ သင်တို့သည် မကြာခဏ ဘုရားသခင်ရှေ့တွင် အသက်ရှင်သလော၊ အသက်မရှင်သလော။ ဘုရားသခင်ရှေ့တွင် နေထိုင်သည်မှာ အလွန်ရှားပါးသည်ဆိုလျှင်၊ သင်သည် ဆုတောင်းခြင်း၊ ဘုရားနှုတ်ကပတ်တော်ကို ဖတ်ခြင်းပင် မပြုလျှင် ဤသည်မှာ ပြဿနာဖြစ်စေသည်။ ဤသည်မှာ သင်သည် ဘာသာမဲ့သူတစ်ယောက်ဖြစ်သည်ဟု ဆိုလိုသည်။ လူအချို့သည် သင့်လျော်သော အရေးကိစ္စများအပေါ် ၎င်းတို့၏ စဉ်းစားခြင်းက ရှားပါးသည်။ ၎င်းတို့သည် အပျော်အပါးမက်ပြီး အထိန်းအကွပ်မဲ့သည်။ ၎င်းတို့တွင် အမှုအရာများ ဖြစ်ပျက်သောအခါ အစဉ်သဖြင့် စိတ်ရှုပ်ထွေးပြီး သမ္မာတရားအား မည်သို့ရှာဖွေရမည်ကို မသိပေ။ ၎င်းတို့၏ တာဝန်များကို ထမ်းဆောင်ရာတွင် ရလဒ်များရရှိခြင်း ရှိမရှိကိုပင် မသိကြပေ။ ၎င်းတို့၏ နေ့စဉ် ပြုမူဆောင်ရွက်မှုများတွင် မည်သည့်အရာက ဘုရားသခင်ကို ပုန်ကန်ပြစ်မှားသည်၊ မည်သည့်အရာကို ဘုရားသခင်က လက်ခံနိုင်ဖွယ်ရှိသည်ဟု မြင်သည်၊ မည်သည့်အရာကို ဘုရားသခင်က ရွံမုန်းသည်ဆိုသည်တို့ကို မသိပေ။ ၎င်းတို့သည် တစ်ရက်ပြီး တစ်ရက် ဖြစ်သလိုသာ လုပ်ဆောင်ကြသည်။ ဤအခြေအနေကို သင် မည်သို့ထင်မြင်သနည်း။ ဤအခြေအနေမျိုးတွင် နေထိုင်သောသူတို့သည် ဘုရားသခင်ကို ကြောက်ရွံ့သော စိတ်နှလုံးများရှိကြသလော။ ၎င်းတို့လုပ်ဆောင်သည့်အရာတွင် စည်းမျဉ်းတစ်ခုခုရှိနိုင်သလော။ ကျိုးကြောင်းဆီလျော်သောအရာများကို ၎င်းတို့ လုပ်ဆောင်နိုင်သလော။ ၎င်းတို့သည် ၎င်းတို့၏ တာဝန်များကို ထမ်းဆောင်နေစဉ်တွင် “ငါသည် ချုပ်တည်းရမည်။ ငါ၏ တာဝန်ကို ကောင်းစွာ ထမ်းဆောင်ရမည်။ ငါ၏ စိတ်နှလုံးရှိသမျှ၊ အစွမ်းရှိသမျှဖြင့် လုပ်ဆောင်ရမည်” ဟု ပြောနိုင်သလော။ ၎င်းတို့သည် သစ္စာစောင့်သိနိုင်သလော။ (မစောင့်သိနိုင်ပါ။) သို့ဆိုလျှင် ဤသို့သောသူများက မည်သည့်အရာကို လုပ်ဆောင်ကြသနည်း။ ၎င်းတို့သည် အလုပ်ကိုသာ ပင်ပင်ပန်းပန်း လုပ်နေကြသည်။ ဤသို့သောသူများသည် သမ္မာတရားကို ရရှိပြီးဖြစ်သလော။ (မရရှိသေးပါ။) ဤသည်မှာ ကြီးမားသော ဆုံးရှုံးမှုဖြစ်သည်။ ဤလူနုံ၊ လူအအုပ်စုသည် သမ္မာတရားကို လိုက်စားရန် မည်သို့ မသိရသနည်း။ ၎င်းတို့သည် ဆယ်နှစ်၊ သို့မဟုတ် နှစ်နှစ်ဆယ်ကြာ ဘုရားသခင်ကို ယုံကြည်ခဲ့ပြီး တရားဒေသနာများစွာကို ကြားနာခဲ့ပြီးဖြစ်သည်။ သို့တိုင်အောင် ဘုရားသခင်ကို ယုံကြည်ခြင်းမှတစ်ဆင့် မည်သည့်အရာကို ရရှိရမည်ကိုလည်းကောင်း၊ သမ္မာတရားကို မည်သို့လိုက်စားသင့်သည်ကိုလည်းကောင်း၊ သမ္မာတရားကို မည်သို့ လက်တွေ့လုပ်ဆောင်သင့်သည်ကိုလည်းကောင်း၊ သို့မဟုတ် တာဝန်များကို မည်သို့ထမ်းဆောင်သင့်သည်ကိုလည်းကောင်း မသိကြပေ။ ဤအရေးကြီးသောအရာများကိုပင် ၎င်းတို့ ရှင်းလင်းစွာ မသိလျှင် ၎င်းတို့သည် အနည်းငယ် မိုက်မဲသည် မဟုတ်လော။ ၎င်းတို့သည် အလွန်ပင် တုံးအပြီး ထုံထိုင်းသည်။ ၎င်းတို့သည် သမ္မာတရားအပေါ် တုံ့ပြန်မှုလုံးဝမရှိပေ။ ဤသည်မှာ အန္တရာယ်ရှိသည်။ ဘုရားသခင်အား ယုံကြည်ခြင်းတွင် အရေးကြီးဆုံးသောအရာမှာ အဘယ်နည်း။ သမ္မာတရားကို ရရှိရန်ဖြစ်သည်။ လူတစ်ယောက်က သမ္မာတရားကို ရရှိသောအခါ မည်သည့်ပြဿနာများ ပြေလည်သွားလိမ့်မည်နည်း။ အဓိကအားဖြင့် ၎င်းတို့၏ အပြစ်များနှင့် သက်ဆိုင်သော ပြဿနာများ၊ ၎င်းတို့၏ ဖောက်ပြန်ပျက်စီးသော စိတ်သဘောထားများ၏ ပြဿနာ၊ ဘုရားသခင်အပေါ် ၎င်းတို့၏ ယုံကြည်ခြင်းတွင်ရှိသော အခက်အခဲများအားလုံးနှင့် ၎င်းတို့၏ မှားယွင်းသောအမြင်များ ဖြစ်သည်။ ဤပြဿနာများအားလုံး ပြေလည်နိုင်သည်။ လူတစ်ယောက်သည် သမ္မာတရားကို လက်ခံရရှိသောအခါ သမ္မာတရားကို မည်သည့်နေရာတွင် အသုံးပြုသင့်သနည်း။ ၎င်းတို့၏ တာဝန်ထမ်းဆောင်မှုတွင်၊ ဘုရားသခင်အတွက် သက်သေခံခြင်းတွင် အသုံးပြုသင့်သည်။ ဤသည်တို့မှာ အရေးကြီးဆုံးအရာများဖြစ်သည်။ ယခုအချိန်တွင် သင်တို့သည် ဤအရာကို အမှန်တကယ်သိမြင်မှု ကင်းမဲ့နေနိုင်သည်။ သမ္မာတရား၏ တန်ဖိုး၊ သို့မဟုတ် အရေးပါမှုကို အသိအမှတ်ပြုကောင်း မပြုနိုင်သော်လည်း၊ တစ်နေ့တွင် သင်တို့ အသိအမှတ်ပြုလိမ့်မည်။

ယောဘဝတ္ထုကို သင်တို့ ဖတ်ပြီးသလော။ ဖတ်နေသောအချိန်တွင် တို့ထိခြင်းခံစားရသလော။ ယောဘကဲ့သို့သောသူဖြစ်လိုသော တောင့်တမှုမျိုးကို တွေ့ကြုံခံစားရသလော။ (ခံစားရပါသည်။) ဤအခြေအနေနှင့် စိတ်ခံစားမှုမျိုးက မည်မျှကြာရှည်စွာ ဖြစ်ပေါ်နိုင်သနည်း။ တစ်ရက်၊ နှစ်ရက်လော၊ တစ်လ၊ နှစ်လလော၊ သို့မဟုတ် တစ်နှစ်၊ နှစ်နှစ် ဖြစ်နိုင်သလော။ (နှစ်ရက်၊ သုံးရက်ဖြစ်ပေါ်နိုင်သည်။) သို့ဆိုလျှင် ဤအခြေအနေနှင့် စိတ်ခံစားမှုမျိုးသည် နှစ်ရက်၊ သုံးရက်ကြာပြီးနောက်တွင် ပျောက်ကွယ်မည်လော။ သင်သည် တို့ထိခြင်းခံစားရသောအခါတွင် ဆုတောင်းပြီး၊ သင်သည် ယောဘကဲ့သို့သောသူဖြစ်လိုသည်ဟုလည်းကောင်း၊ သမ္မာတရားကို နားလည်လိုသည်ဟုလည်းကောင်း၊ ဘုရားသခင်အား သိမြင်မှုကို ရရှိလိုသည်ဟုလည်းကောင်း၊ ဘုရားသခင်အား ကြောက်ရွံ့ပြီး မကောင်းမှုကို ရှောင်ကြဉ်သောသူဖြစ်လိုသည်ဟုလည်းကောင်း ဘုရားသခင်အား ပြောလော့။ သင်သည် ဘုရားသခင်အား သင့်တွင် ဤသို့ဖြစ်စေရန် အနူးအညွတ်တောင်းပန်ရမည်။ သင့်အား လမ်းပြရန်၊ သင့်တော်သော ပတ်ဝန်းကျင်များကို ပေးရန်၊ သင့်အား ခွန်အားပေးရန်၊ သင့်အား ကွယ်ကာရန် အနူးအညွတ်တောင်းပန်ရမည်။ သို့မှသာ သင်ကြုံတွေ့သော အခြေအနေတိုင်းတွင် ခိုင်မာစွာ ရပ်တည်နိုင်မည်။ ဘုရားကို အာခံမည်မဟုတ်။ ထိုအစား ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သော လုပ်ရပ်များကို လုပ်ဆောင်နိုင်မည်ဖြစ်ကာ ဘုရားသခင်၏ ရည်ရွယ်ချက်များကို ဖြည့်ဆည်းနိုင်မည် ဖြစ်သည်။ သင်သည် ဤပန်းတိုင်အတွက်လည်းကောင်း၊ သင်ရရှိရန် မျှော်လင့်သောအရာများအတွက်လည်းကောင်း ဘုရားသခင်ထံ အစဉ်အမြဲ ဆုတောင်းပြီး အသနားခံရမည်။ ဘုရားသခင်က သင်၏ စစ်မှန်သော စိတ်နှလုံးကို မြင်သောအခါ သူသည် အလုပ်လုပ်လိမ့်မည်။ ဘုရားသခင်က အလုပ်လုပ်သောအခါ မကြောက်နှင့်။ ဘုရားသခင်က ယောဘကို စမ်းသပ်စဉ်ကကဲ့သို့ သင့်ခန္ဓာကိုယ်တွင် အနာစိမ်းများ ပြည့်စေပြီး သင့်၌ ရှိသမျှကို ဖယ်ရှားခြင်းကို လုပ်ဆောင်ရန် မဖြစ်နိုင်ပေ။ ဘုရားသခင်က ဤသို့ လုပ်ဆောင်လိမ့်မည်မဟုတ်ပေ။ သူသည် သင်၏ ဝိညာဉ်ရင့်ကျက်မှုနှင့်အညီ သင့်အပေါ်သို့ တဖြည်းဖြည်းချင်း ပို၍ ချပေးမည်ဖြစ်သည်။ သင်သည် ဘုရားသခင်အား အလေးအနက် ဆုတောင်းရမည်။ ယောဘဝတ္ထုကို သင်ဖတ်ပြီးနောက် နှစ်ရက်ကြာ တို့ထိခြင်းခံရဆဲဖြစ်ချိန်တွင် သူ့ကို ဆုတောင်းရုံဆုတောင်းကာ ထို့နောက်သင် မဖတ်တော့သည့် တတိယနေ့တွင် မေ့လျော့သွားပြီး သင်၏ စိတ်နှလုံးတွင် မရှိတော့ခြင်း မဖြစ်နှင့်။ ဤသို့ ဖြစ်လျှင် သင့်အတွက် ပြဿနာရှိသည်။ သင်သည် ယောဘကဲ့သို့သောသူများကို လေးစားလျှင်၊ ထိုကဲ့သို့သောသူမျိုး ဖြစ်လိုလျှင် ထိုကဲ့သို့သောလူမျိုး မည်သို့ဖြစ်လာရမည်ဆိုသည်နှင့်ပတ်သက်ပြီး လမ်းကြောင်းတစ်ခုရှိရမည်။ ဘုရားရှေ့တွင် သင်၏ စိတ်နှလုံးကို ချထားပြီးနောက် ဤအရာအတွက် မကြာခဏ ဆုတောင်းရမည်။ မကြာခဏ တွေးတောရမည်။ ထို့နောက်တွင် ယောဘနှင့်ပတ်သက်ပြီး ဘုရားသခင် ပြောထားသော နှုတ်ကပတ်တော်များကို စားသောက်ရမည်။ ထိုနှုတ်ကပတ်တော်များကို အဆက်မပြတ်၊ ထပ်ခါထပ်ခါ ချင့်ချိန်စဉ်းစားရမည်။ ထို့နောက်တွင် ဤအရာမျိုးအပေါ် အတွေ့အကြုံနှင့် အသိအမြင်ရှိသောသူများနှင့် မိတ်သဟာယဖွဲ့ရမည်။ ဤပန်းတိုင်အတွက် ကြိုးစားရမည်။ မည်သို့ကြိုးစားသင့်သနည်း။ သင်က ထိုင်ကြည့်ပြီး စောင့်ဆိုင်းနေရုံမျှသာဆိုလျှင် ကြိုးစားခြင်းမဟုတ်ပေ။ သင်သည် လက်တွေ့လုပ်ဆောင်ရမည်။ အားထည့်ရမည်။ တစ်ချိန်တည်းတွင် ဒုက္ခကို ကြံ့ကြံ့ခံရန် စိတ်ပြတ်သားမှုနှင့် တောင့်တသည့် စိတ်နှလုံးကို ထားရှိရမည်။ ထို့နောက်တွင် ဤအရာအတွက် ဆုတောင်းပြီး ဘုရားသခင်အား အလုပ်လုပ်ရန် တောင်းလျှောက်ရမည်။ ဘုရားသခင်က အလုပ်လုပ်ခြင်းမရှိလျှင် လူတို့၌ စိတ်ပြင်းပြမှုမည်မျှရှိပါစေ အချည်းနှီးဖြစ်လိမ့်မည်။ ဘုရားသခင်က မည်သို့ အလုပ်လုပ်မည်နည်း။ ဘုရားသခင်သည် သင်၏ ဝိညာဉ်ရင့်ကျက်မှုနှင့် သင့်လျော်သည့်အတိုင်း ပတ်ဝန်းကျင်များကို စတင်စီစဉ်ညွှန်ကြားပြီး စီစဉ်လိမ့်မည်။ သင်သည် သင်၏ ယုံကြည်ခြင်းတွင် မည်သည့်ပန်းတိုင်ကို ရရှိလိုသည်၊ သင့်တွင် မည်သို့သော စိတ်ဆုံးဖြတ်ချက်မျိုးရှိသည်ဆိုသည်ကို ဘုရားသခင်အား ပြောပြရမည်။ သင်သည် ဤအရာအတွက် ဘုရားသခင်ထံ ဆုတောင်းပြီး အသနားခံခဲ့ဖူးသလော။ သင်သည် ဘုရားသခင်ထံ မည်မျှကြာရှည်စွာဆုတောင်းပြီး အသနားခံခဲ့သနည်း။ သင်သည် တစ်ခါတစ်ရံသာ အနည်းငယ်မျှ ဆုတောင်းလျှင်၊ ဘုရားသခင်က အလုပ်လုပ်ခြင်းမရှိသည်ကို သင် မြင်သောအခါ သင်က “ရှိပါစေတော့။ ထားလိုက်တော့မည်။ ဖြစ်ချင်သည့်အရာ ဖြစ်စေတော့။ အလိုက်သင့်သာ နေလိုက်မည်။ ငါ့အပေါ် မည်သည့်အရာကျရောက်သည်ကို ဂရုမစိုက်” ဟု စဉ်းစားသောအခါတွင် ဤသည်မှာ အလုပ်ဖြစ်မည်မဟုတ်ပေ။ ပြီးလျှင် သင်သည် ရိုးသားစစ်မှန်ခြင်းမရှိပေ။ သင့်တွင် ရှိသမျှမှာ နှစ်မိနစ်မျှစိတ်အားထက်သန်ခြင်းဖြစ်သည်ဆိုလျှင် ဘုရားသခင်က သင့်အတွက် အရေးယူဆောင်ရွက်ပြီး၊ သင့်အတွက် ပတ်ဝန်းကျင်များကို ကူညီစီစဉ်ပေးနိုင်သလော။ ဘုရားသခင်က ဤသို့ လုပ်ဆောင်မည်မဟုတ်ပေ။ ဘုရားသခင်က သင်၏ ရိုးသားစစ်မှန်မှုကို မြင်လိုသည်။ သင်၏ ရိုးသားစစ်မှန်မှုနှင့် ဇွဲလုံ့လက မည်မျှ ထိန်းထားနိုင်မည်ကို မြင်လိုသည်။ သင်၏ စိတ်နှလုံးက စစ်မှန်သလော၊ မစစ်မှန်သလောဆိုသည်ကို မြင်လိုသည်။ ဘုရားသခင်က စောင့်ဆိုင်းလိမ့်မည်။ သင်၏ ဆုတောင်းချက်များနှင့် အသနားခံချက်များကို သူ ကြားသည်။ သူ့အား သင် ဖွင့်ပြောသည့် ဆုံးဖြတ်ချက်နှင့် ဆန္ဒများကို သူ ကြားသည်။ သို့သော် ဒုက္ခခံရန် သင်၏ စိတ်ဓာတ်ကြံ့ခိုင်မှုကို သူ မမြင်ရမချင်း သူသည် အရေးယူဆောင်ရွက်မည်မဟုတ်ပေ။ သင်သည် ဘုရားသခင်အား ဆုတောင်းပြီးနောက်တွင် မည်သည့်အရာကိုမျှ မလုပ်ဆောင်ပဲ ပျောက်သွားလျှင် ဘုရားသခင်က ဤအခြေအနေများအောက်တွင် အရေးယူဆောင်ရွက်မည်လော။ မဆောင်ရွက်မည်မှာ အသေချာဆုံး ဖြစ်သည်။ သင်သည် ဘုရားသခင်အားပို၍ ဆုတောင်းပြီး အသနားခံရမည်။ ဤအရာအပေါ်တွင် အားထည့်ပြီး တွေးတောရမည်။ ထို့နောက်တွင် ဘုရားသခင်က သင့်အတွက် ပြင်ဆင်ပေးသည့် ပတ်ဝန်းကျင်များကို အသေးစိတ် မြည်းစမ်းကြည့်ရမည်။ ထိုပတ်ဝန်းကျင်များသည် သင့်အပေါ်သို့ အနည်းငယ်ချင်းဖြင့် ကျရောက်လိမ့်မည်ဖြစ်ပြီး ဘုရားသခင်က စတင် အရေးယူဆောင်ရွက်လိမ့်မည်။ သင့်တွင် စစ်မှန်သော စိတ်နှလုံးမရှိလျှင် ဤအရာသည် အလုပ်ဖြစ်မည်မဟုတ်ပေ။ သင်က “ယောဘကို ငါ အလွန်လေးစားအားကျသည်။ ပေတရုကို အလွန်လေးစားအားကျသည်” ဟု ဆိုနိုင်သည်။ သို့သော် သင်၏ လေးစားအားကျမှုက အဘယ်ကောင်းကျိုးရှိသနည်း။ သင်သည် ၎င်းတို့ကို သင်နှစ်သက်သလို လေးစားအားကျနိုင်သည်။ သို့သော် သင်သည် ၎င်းတို့ကဲ့သို့မဟုတ်ပေ။ သင်၏ လေးစားမှုအားလုံးကြောင့် ဘုရားသခင်က ၎င်းတို့အပေါ် သူလုပ်ဆောင်ခဲ့သည့်အတိုင်း တူညီသောအမှုကို သင့်အပေါ်တွင် လုပ်ဆောင်မည်မဟုတ်ပေ။ သင်က ၎င်းတို့နှင့် တူညီသော လူစားမျိုး မဟုတ်သောကြောင့်ဖြစ်သည်။ သင်သည် ၎င်းတို့၏ စိတ်ဓာတ်ကြံ့ခိုင်မှုကိုဖြစ်စေ၊ ၎င်းတို့၏ လူ့သဘာဝကိုဖြစ်စေ၊ သမ္မာတရားကို တောင့်တပြီး လိုက်စားသည့် ၎င်းတို့၏ စိတ်နှလုံးတို့ကိုဖြစ်စေ မပိုင်ဆိုင်ပေ။ ဤအရာများကို သင်ပိုင်ဆိုင်သည့်အခါမှသာ ဘုရားသခင်က သင့်အား ပို၍ ပေးအပ်လိမ့်မည်။

သင်တို့သည် ယခုတွင် သမ္မာတရားကို လိုက်စားရန်၊ သမ္မာတရားကို ရရှိရန်၊ ကယ်တင်ခြင်းရရှိပြီး ဘုရားသခင်၏ စုံလင်ခြင်းကို ခံရရန် စိတ်ပိုင်းဖြတ်ချက်ရှိသလော။ (ရှိသည်။) သင်၏ စိတ်ပိုင်းဖြတ်ချက်က မည်မျှ ကြီးမားသနည်း။ ထိုစိတ်ပိုင်းဖြတ်ချက်ကို မည်မျှကြာရှည်စွာ ထိန်းသိမ်းထားနိုင်သနည်း။ (ကျွန်ုပ်သည် ကောင်းသောအခြေအနေတွင် ရှိနေသောအခါ စိတ်ပိုင်းဖြတ်ချက်ရှိသည်။ သို့သော် ကျွန်ုပ်၏ အယူအဆများ၊ သို့မဟုတ် ကျွန်ုပ်၏ ဇာတိပကတိ အကျိုးစီးပွားများနှင့် မကိုက်ညီသည့် အရာများကို ကြုံရသောအခါ၊ သို့မဟုတ် စစ်ဆေးခြင်းအချို့ကို ကြုံရသောအခါ၊ သို့မဟုတ် အခက်အခဲအချို့ရှိသောအခါ အပျက်သဘောဆောင်သော အခြေအနေတွင် ပိတ်မိနေပြီး အစပိုင်းတွင် ကျွန်ုပ်၌ရှိခဲ့သော ယုံကြည်ခြင်းနှင့် စိတ်ပိုင်းဖြတ်ချက်တို့ တဖြည်းဖြည်း စတင်ပျောက်ကွယ်သွားသည်။) ဤသည်မှာ အလုပ်ဖြစ်မည်မဟုတ်ပေ။ သင်သည် အားနည်းလွန်း၏။ မည်သည့်အခြေအနေများကို သင်ကြုံရသည်ဖြစ်စေ သမ္မာတရားကို လိုက်စားပြီး ရရှိရန် သင်၏ စိတ်ပိုင်းဖြတ်ချက်ကို ပြောင်းလဲ၍မရနိုင်သည့် အဆင့်သို့ သင်ရောက်ရှိရမည်။ ထိုအခါမှသာ သင်သည် သမ္မာတရားကို အမှန်တကယ် ချစ်ပြီး လိုက်စားသည့်သူတစ်ယောက် ဖြစ်လိမ့်မည်။ တစ်စုံတစ်ခုက သင့်အပေါ်သို့ ကျရောက်ပြီး သင်သည် အခက်အခဲ အနည်းငယ် ကြုံရသောအခါ နောက်ဆုတ်လျှင်၊ အပျက်သဘောဆောင်ပြီး စိတ်ဓာတ်ကျလျှင်၊ သင်၏ စိတ်ပိုင်းဖြတ်ချက်ကို လက်လျှော့လျှင် ဤသည်မှာ အလုပ်ဖြစ်မည်မဟုတ်ပေ။ သင်၏ အသက်ကို စွန့်စားရဲသော စိတ်ဓာတ် ရှိရမည်ဖြစ်ပြီး “မည်သည့်အရာ ဖြစ်ပျက်ပါစေ၊ ငါသေမည့်သဘောဖြစ်လျှင်ပင် သမ္မာတရားကိုဖြစ်စေ၊ သမ္မာတရားအား လိုက်စားရန် ငါ၏ ပန်းတိုင်ကိုဖြစ်စေ လက်လျှော့မည်မဟုတ်” ဟု ပြောရန် တွန်းအား ပြောရမည်။ ဤသို့ဆိုလျှင် မည်သည့်အခက်အခဲကမျှ သင့်အား တားဆီးနိုင်မည်မဟုတ်ပေ။ သင်သည် အမှန်ပင် အခက်အခဲများကို ကြုံရလျှင်၊ သင်သည် ထွက်ပေါက်မရှိသည့်နေရာသို့ တွန်းပို့ခံရလျှင် ဘုရားသခင်က အရေးယူဆောင်ရွက်လိမ့်မည်။ ထို့အပြင် သင့်ထံတွင် ဤနားလည်မှုရှိရမည်။ “ကျွန်ုပ် မည်သို့သော အခြေအနေမျိုးကိုမဆို ကြုံတွေ့ရပါစေ ယင်းတို့အားလုံးကို ဘုရားသခင်က စီစဉ်ပေးထားခြင်းဖြစ်ပြီး ယင်းတို့အတွင်း၌ ကျွန်ုပ် သင်ယူသင့်သော သင်ခန်းစာများ ရှိပါသည်။ ကျွန်ုပ် အားနည်းနိုင်သော်လည်း ကျွန်ုပ်သည် အပျက်သဘောမဆောင်ပါ၊ သင်ခန်းစာများ သင်ယူရန် အခွင့်အရေးပေးသည့်အတွက် ဘုရားသခင်ကို ကျေးဇူးတင်ပါသည်။ ဤအခြေအနေကို ကျွန်တော့်အတွက် စီစဉ်ဖွဲ့စည်းပေးသည့်အတွက် ဘုရားသခင်ကို ကျေးဇူးတင်ပါသည်။ ဘုရားသခင်နောက်သို့လိုက်ပြီး သမ္မာတရားကို ရရှိရန် ငါ၏ စိတ်ပိုင်းဖြတ်ချက်ကို လက်လျှော့၍ မဖြစ်ပါ။ ငါသည် ယင်းနှင့်ပတ်သက်၍ လက်လျှော့လျှင်၊ စာတန်ထံ အလျှော့ပေးလိုက်ခြင်း၊ မိမိကိုယ်ကို ဖျက်ဆီးပြီး ဘုရားသခင်အား သစ္စာဖောက်ခြင်းနှင့် အလားတူပင်ဖြစ်လိမ့်မည်” ဟူ၍ ဖြစ်သည်။ ဤသည်မှာ သင့်တွင်ရှိရမည့် စိတ်ပိုင်းဖြတ်ချက်မျိုးဖြစ်သည်။ သင် ကြုံတွေ့ရသော မည်သည့်အရေးကိစ္စမဆိုသည် သင်၏ အသက်တာ ကြီးထွားရင့်ကျက်မှုတွင် ကြုံတွေ့ရသော အဖြစ်အပျက်ငယ်များသာ ဖြစ်၏။ သင်သည် ယင်းတို့အား သင် ရှေ့ဆက်ချီတက်နေသော လားရာကို ပြောင်းလဲခွင့် မပြုရပေ။ သင် အခက်အခဲများနှင့် ကြုံတွေ့ရသောအခါ သင်သည် ရှာဖွေပြီး စောင့်ဆိုင်းနိုင်သော်လည်း သင် ရှေ့ဆက်ချီတက်နေသော လားရာသည် ပြောင်းလဲ၍ မဖြစ်ပေ၊ ဤသည်မှာ မှန်သည် မဟုတ်လော။ (မှန်ပါသည်။)အခြားလူများက မည်သည့်အရာကို ပြောသည်ဖြစ်စေ၊ သင့်ကို မည်သို့ ဆက်ဆံသည်ဖြစ်စေ၊ ဘုရားသခင်က သင့်အား မည်သို့ဆက်ဆံသည်ဖြစ်စေ သင်၏ စိတ်ပိုင်းဖြတ်ချက်သည် မပြောင်းလဲရပေ။ ဘုရားသခင်က “သင်သည် သမ္မာတရားကို လုံးဝ လက်မခံပါ။ ငါသည် သင့်အား ရွံ့မုန်းသည်” ဟုဆိုပြီး သင်က “ဘုရားသခင် ငါ့ကို ရွံ့မုန်းသည်။ ဤသို့ဆိုလျှင် ငါ၏ ဘဝသည် မည်သည့်အဓိပ္ပာယ်ရှိသနည်း။ ငါသည် သေပြီး ထိုအတိုင်းပြီးဆုံးလိုက်သည်က ကောင်းသည်” ဟု ဆိုလျှင် သင်သည် ဘုရားသခင်ကို နားလည်မှုလွဲခြင်း ဖြစ်လိမ့်မည်။ ဘုရားသခင်က သင့်အား ရွံ့မုန်းသည်မှာ မှန်သည်။ သို့သော် သင်က ဆက်လက်ကြိုးစားသင့်သည်။ သမ္မာတရားကို လက်ခံသင့်ပြီး၊ သင်၏ တာဝန်ကို ထမ်းဆောင်သင့်သည်။ ဤသို့ဆိုလျှင် သင်သည် အချည်းနှီးလူမဖြစ်ဘဲ ဘုရားသခင်က သင့်အား ပစ်ပယ်မည် မဟုတ်ပေ။ ယခုအချိန်တွင် သင်တို့၏ ဝိညာဉ်ရင့်ကျက်မှုသည် အလွန်သေးငယ်ပြီး ဘုရားသခင်က သင်တို့အား စစ်ကြောရန် လိုအပ်သည့်စံနှုန်းများကို သင်တို့ မရရှိသေးပေ။ သင်တို့လုပ်ဆောင်နိုင်သည့် တစ်ခုတည်းသောအရာမှာ အဘယ်နည်း။ ဆုတောင်းရမည်။ “ဘုရားသခင် ကိုယ်တော်၏ အလိုတော်ကို နားလည်စေရန်အတွက်၊ သမ္မာတရားအား လိုက်စားခြင်းလမ်းကြောင်းကို လျှောက်ရန် ယုံကြည်ခြင်းနှင့် ဇွဲလုံ့လရှိစေရန်အတွက်၊ ဤသို့ဖြင့် ဘုရားသခင်အား ကြောက်ရွံ့ပြီး မကောင်းမှုကို ရှောင်ကြဉ်နိုင်ရန်အတွက် ကျွန်ုပ်အား လမ်းပြပြီး ဉာဏ်အလင်းဖွင့်ပြတော်မူပါ။ ကျွန်ုပ်သည် အားနည်းပြီး ဝိညာဉ်ရင့်ကျက်မှုက မရင့်ကျက်သေးသော်လည်း ကိုယ်တော့်နောက်သို့ အဆုံးထိလိုက်နိုင်ရန်အတွက် ကျွန်ုပ်အားခွန်အားပေးပြီး ကာကွယ်ရန် တောင်းလျှောက်ပါသည်” ဟူ၍ ဖြစ်သည်။ သင်သည် ဆုတောင်းရန်အတွက် ဘုရားရှေ့သို့ မကြာခဏလာရမည်။ အခြားလူများသည် လောကီအရာများကို မက်မောနိုင်သည်။ ၎င်းတို့၏ ဇာတိပကတိကို အလိုလိုက်ပြီး လောကီရေပန်းစားသော အရာများနောက်သို့ လိုက်နိုင်သည်။ သို့သော် သင်သည် ၎င်းတို့နောက်သို့ မလိုက်ရပေ။ သင်၏ ကိုယ်ပိုင်တာဝန်အား ထမ်းဆောင်ခြင်းကိုသာ အာရုံစိုက်ရမည်။ အခြားလူများက အပျက်သဘောဆောင်ပြီး ၎င်းတို့၏ တာဝန်များကို မထမ်းဆောင်သောအခါ သင်က စိတ်ကျဉ်းကျပ်ခြင်းမရှိရပေ။ ၎င်းတို့ကို ကူညီရန် သမ္မာတရားကို ရှာဖွေသင့်သည်။ အခြားလူများက သက်သာမှုတွင် ပျော်မွေ့သောအခါ သင်က ၎င်းတို့ကို အားမကျရပေ။ သင်သည် ဘုရားသခင်ရှေ့တွင် အသက်ရှင်ရန် အလေးထားရမည်။ အခြားလူများက ကျော်ကြားမှု၊ အကျိုးအမြတ်၊ အဆင့်အတန်းတို့ကို လိုက်စားသောအခါ သင်သည် ၎င်းတို့အတွက် ဆုတောင်းပြီး ကူညီပေးသင့်သည်။ ဘုရားသခင်ရှေ့တွင် သင်၏ စိတ်နှလုံးကို ငြိမ်သက်စေပြီး ဤအရာများကို သင့်အား လွှမ်းမိုးခွင့်မပြုရပေ။ သင့်အနီးတွင် မည်သည့်အရာဖြစ်ပျက်ပါစေ သင်သည် အရာအားလုံးနှင့်ပတ်သက်ပြီး ဘုရားသခင်ထံ ဆုတောင်းသင့်သည်။ သမ္မာတရားကို အစဉ် ရှာဖွေသင့်သည်။ သင့်ကိုယ်သင် ချုပ်တည်းသင့်သည်။ သင်သည် ဘုရားသခင်၏ မျက်မှောက်တော်တွင် အသက်ရှင်နေခြင်းဖြစ်ကြောင်း သေချာအောင်လုပ်ရမည်။ ဘုရားသခင်နှင့် ပုံမှန်ဆက်ဆံရေးရှိသင့်သည်။ ဘုရားသခင်က လူတို့အား အချိန်ပြည့်စိစစ်နေသည်။ သန့်ရှင်းသောဝိညာဉ်တော်က ဤလူအမျိုးအစားများတွင် အလုပ်လုပ်သည်။ ဘုရားသခင်က လူတစ်ယောက်၏ စိတ်နှလုံးကို မည်သို့ စိစစ်သနည်း။ သူသည် သူ၏ မျက်လုံးဖြင့် ကြည့်ရုံသာမကဘဲ သင့်အတွက် ပတ်ဝန်းကျင်များကို ပြင်ဆင်ပြီး သင်၏ စိတ်နှလုံးအား သူ၏ လက်ဖြင့် တို့ထိသည်။ ဤအရာကို ငါ အဘယ်ကြောင့်ပြောသနည်း။ အဘယ်ကြောင့်ဆိုသော် ဘုရားသခင်က သင့်အတွက် ပတ်ဝန်းကျင်တစ်ခုကို ပြင်ဆင်သောအခါ ထိုပတ်ဝန်းကျင်ကို သင် မကျေမနပ်ဖြစ်သလော၊ မုန်းတီးသလော၊ သို့မဟုတ် နှစ်သက်ပြီး နာခံသလော၊ သင်သည် မလှုပ်မယှက်ဖြင့် စောင့်ဆိုင်းသလော၊ သမ္မာတရားအား တက်ကြွစွာ ရှာဖွေသလောဆိုသည်တို့ကို ဘုရားသခင် မြင်သောကြောင့် ဖြစ်သည်။ သင်၏ စိတ်နှလုံးနှင့်အတွေးများက မည်သို့ပြောင်းလဲသည်၊ မည်သည့်ဘက်သို့ ဦးတည်ပြီး ကြီးထွားလာသည်ဆိုသည်ကို ဘုရားသခင်က စောင့်ကြည့်သည်။ သင်၏ စိတ်နှလုံးတွင်ရှိသော အခြေအနေသည် တစ်ခါတစ်ရံတွင် အပြုသဘောဆောင်ပြီး တစ်ခါတစ်ရံတွင် အပျက်သဘောဆောင်သည်။ သင်သည် သမ္မာတရားကို လက်ခံနိုင်လျှင် လူများ၊ ဖြစ်ရပ်များ၊ အမှုအရာများနှင့် သင့်အတွက် ဘုရားသခင် ပြင်ဆင်ပေးသည့် အမျိုးမျိုးသော ပတ်ဝန်းကျင်များကို ဘုရားသခင်ထံမှနေ၍ လက်ခံနိုင်လိမ့်မည်။ ပြီးလျှင် သင်သည် ထိုအရာများကို မှန်ကန်စွာ ချဉ်းကပ်နိုင်လိမ့်မည်။ ဘုရားနှုတ်ကပတ်တော်ကို ဖတ်ခြင်း၊ ချင့်ချိန်စဉ်းစားခြင်းမှတစ်ဆင့် သင်၏ အတွေးများ၊ အယူအဆများအားလုံး၊ သင်၏ ထင်မြင်ချက်များအားလုံး၊ သင်၏ စိတ်ခံစားချက်များအားလုံးသည် ဘုရားနှုတ်ကပတ်တော်ကို အခြေခံပြီး ပြောင်းလဲလိမ့်မည်။ သင်သည် ဤအရာနှင့်ပတ်သက်ပြီး ရှင်းလင်းစွာ သိလိမ့်မည်။ ဘုရားသခင်သည် ဤအရာအားလုံးကို စိစစ်ခြင်းလည်း ပြုလုပ်လိမ့်မည်။ သင်သည် မည်သူ့ကိုမျှ ပြောရသေးမည်မဟုတ်သော်လည်း၊ ဆုတောင်းပြီးမည်မဟုတ်သော်လည်း၊ သင်၏ စိတ်နှလုံးနှင့် သင်၏ ကိုယ်ပိုင် ကမ္ဘာအတွင်း၌သာ ဤအရာကို စဉ်းစားလိမ့်မည်ဖြစ်သော်လည်း ဘုရားသခင်၏ အမြင်တွင် ယင်းသည် အလွန်ပင် ရှင်းလင်းပြီးဖြစ်လိမ့်မည်။ သူ့အတွက် သိသာနေလိမ့်မည်။ လူတို့က သင့်အား ၎င်းတို့၏ မျက်လုံးဖြင့် ကြည့်သည်။ သို့သော် ဘုရားသခင်က သင်၏ စိတ်နှလုံးကို သူ၏ လက်ဖြင့် တို့ထိသည်။ ဤသည်မှာ သူသည် သင်နှင့် မည်မျှနီးစပ်သည်ဆိုသည့်အရာပင်ဖြစ်သည်။ သင်သည် ဘုရားသခင်၏ စိစစ်မှုကို ခံစားရနိုင်လျှင် ဘုရားသခင်၏ မျက်မှောက်တော်တွင် အသက်ရှင်နေခြင်းဖြစ်သည်။ သင်သည် သူ၏ စိစစ်မှုကို လုံးဝ မခံစားရနိုင်လျှင် သင်၏ကိုယ်ပိုင်ကမ္ဘာထဲတွင် သင် အသက်ရှင်နေခြင်းဖြစ်သည်။ သင်၏ကိုယ်ပိုင်ခံစားချက်များ၊ ဖောက်ပြန်ပျက်စီးသော စိတ်သဘောထားများနှင့် သင် အသက်ရှင်နေခြင်းဖြစ်သည်။ ဤသို့ဆိုလျှင် သင်သည် ဒုက္ခရောက်ပြီဖြစ်သည်။ သင်သည် ဘုရားသခင်၏ မျက်မှောက်တော်တွင် အသက်မရှင်လျှင် သင်နှင့် ဘုရားသခင်ကြားတွင် ကြီးမားသော အကွာအဝေးတစ်ခုရှိပြီး ဘုရားသခင်နှင့် သင် အလှမ်းဝေးသည်။ သင်သည် ဘုရားသခင်၏ ရည်ရွယ်ချက်ကို မည်သို့မျှ ထည့်စဉ်းစားခြင်းမရှိလျှင်၊ ဘုရားသခင်၏ စိစစ်မှုကို လက်မခံလျှင် ဘုရားသခင်က ဤအရာအားလုံးကို သိမြင်လိမ့်မည်။ ဤအရာကို သိမြင်ရန် သူ့အတွက် အလွန်လွယ်ကူလိမ့်မည်။ ထို့ကြောင့် သင်သည် စိတ်ပိုင်းဖြတ်ချက်နှင့် ပန်းတိုင်တစ်ခုရှိသောအခါတွင်လည်းကောင်း၊ ဘုရားသခင်က စုံလင်ပေးခြင်းကို သင် ခံယူလိုစိတ်ရှိသောအခါတွင်လည်းကောင်း၊ ဘုရားအလိုတော်ကို လိုက်လျှောက်ပြီး ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်သောသူတစ်ယောက် ဖြစ်လိုစိတ်ရှိသောအခါတွင်လည်းကောင်း၊ သင့်တွင် ဤစိတ်ပိုင်းဖြတ်ချက်ရှိသောအခါတွင်၊ ဤအရာများအတွက် မကြာခဏဆုတောင်းပြီး အသနားခံနိုင်သောအခါတွင်လည်းကောင်း၊ ဘုရားသခင်၏ မျက်မှောက်တော်တွင် အသက်ရှင်ပြီး၊ ဘုရားသခင်ထံမှ သင့်ကိုယ်သင် လုံးဝ မဝေးကွာစေသောအခါတွင်လည်းကောင်း၊ သို့မဟုတ် ဘုရားသခင်ကို မစွန့်ခွာသောအခါတွင်လည်းကောင်း သင်သည် ဤအရာများကို ရှင်းလင်းစွာ သိသည်။ ဘုရားသခင်သည်လည်း သိသည်။ လူအချို့က “ငါသည် ဤအရာနှင့်ပတ်သက်ပြီး မိမိဘာသာ ရှင်းလင်းသည်။ သို့သော် ဘုရားသခင်က သိသလော၊ မသိသလော” ဟု ဆိုကြသည်။ ဤမေးခွန်းမှာ မခိုင်လုံပေ။ သင်သည် ဤသို့ပြောလျှင် သင်သည် ဘုရားသခင်နှင့် လုံးဝ ဆက်သွယ်ပြောဆိုခြင်းမရှိ၊ သင်နှင့် ဘုရားသခင်ကြားတွင် ဆက်နွှယ်မှု လုံးဝ မရှိဆိုသည်ကို သက်သေပြသည်။ သင်နှင့် ဘုရားသခင်ကြားတွင် ဆက်နွှယ်မှုမရှိဟု ငါ အဘယ်ကြောင့်ဆိုသနည်း။ သင်သည် ဘုရားရှေ့တွင် အသက်မရှင်ခဲ့သောကြောင့် သူသည် သင်နှင့်အတူရှိသည်၊ မရှိသည်ကိုလည်းကောင်း၊ သူသည် သင့်အား လမ်းပြခြင်းရှိမရှိကိုလည်းကောင်း၊ သင့်အား ကာကွယ်ခြင်းရှိမရှိကိုလည်းကောင်း၊ သင်သည် မှားယွင်းသောအရာတစ်ခုခုကို လုပ်ဆောင်သောအခါ သူသည် သင့်အား အပြစ်တင်ခြင်းရှိမရှိကိုလည်းကောင်း သင် မခံစားမိနိုင်ပေ။ သင်သည် ဤအရာများကို မခံစားမိလျှင် ဘုရားရှေ့တွင် အသက်မရှင်နိုင်ပေ။ သင်သည် ဤအရာကို စိတ်ကူးထင်မြင်နေပြီး သင့်ကိုယ်သင် ပျော်မွေ့နေခြင်းသာဖြစ်သည်။ သင်သည် သင်၏ကိုယ်ပိုင်ကမ္ဘာထဲတွင် အသက်ရှင်ခြင်းဖြစ်ပြီး ဘုရားရှေ့တွင် အသက်ရှင်ခြင်း မဟုတ်ပေ။ သင်နှင့် ဘုရားကြားတွင် ဆက်နွှယ်မှု လုံးဝ မရှိပေ။

လူတို့သည် ဘုရားသခင်နှင့် ပုံမှန် ဆက်ဆံရေးကို မည်သို့ ထိန်းသိမ်းနိုင်သနည်း။ ယင်းကို ထိန်းသိမ်းခြင်းသည် မည်သည့်အရာအပေါ်တွင် မူတည်သနည်း။ ၎င်းတို့၏ စိတ်နှလုံးတွင် အသနားခံခြင်း၊ ဆုတောင်းခြင်း၊ ဘုရားသခင်နှင့် အပြန်အလှန်ဆက်ဆံခြင်းတို့အပေါ်တွင်မူတည်သည်။ ဤဆက်ဆံရေးမျိုးသည် လူတို့အား ဘုရားသခင်ရှေ့တွင် အစဉ် အသက်ရှင်စေသည်။ ထို့ကြောင့် ဘုရားသခင်နှင့် ပုံမှန်ဆက်ဆံရေးကို တည်ဆောက်ရန်အတွက် လူတို့သည် ရှေးဦးစွာ ငြိမ်သက်ခြင်းရှိရမည်။ လူအချို့သည် ပြင်ပတွင် အမှုအရာများကို အစဉ်သဖြင့် လုပ်ဆောင်နေကြသည်။ ပြင်ပအရေးကိစ္စများနှင့်သာ အလုပ်ရှုပ်နေကြသည်။ ၎င်းတို့သည် တစ်ရက်၊ နှစ်ရက်ကြာအထိ ဝိညာဉ်ရေးနှင့်ဆိုင်သောအသက်တာ လုံးဝ မရှိလျှင် ၎င်းတို့က ယင်းကို သတိပြုမိမည်မဟုတ်ပေ။ သုံးရက်၊ လေးရက်အထိ၊ သို့မဟုတ် တစ်လ၊ နှစ်လကြာသည်အထိပင် သတိပြုမိဦးမည်မဟုတ်ပေ။ ဤသည်မှာ ၎င်းတို့သည် ဆုမတောင်းသောကြောင့်၊ သို့မဟုတ် အသနားမခံသောကြောင့်၊ သို့မဟုတ် ဘုရားသခင်နှင့် မိတ်သဟာယမပြုသောကြောင့် ဖြစ်သည်။ အသနားခံခြင်းဆိုသည်မှာ သင့်တွင် တစ်စုံတစ်ခုဖြစ်ပျက်ပြီး သင်သည် ဘုရားသခင်အား သင့်ကို ကူညီစေလိုသောအခါတွင်လည်းကောင်း၊ သင့်အား လမ်းပြစေလိုပြီး သင့်အတွက် ထောက်ပံ့ပေးစေလိုသောအခါတွင်လည်းကောင်း၊ သင့်အား ဉာဏ်အလင်းဖွင့်ပြပြီး သူ၏ ရည်ရွယ်ချက်ကို နားလည်စေရန်၊ သမ္မာတရားက မည်သည့်အရာဖြစ်သည်ကို သိရန်၊ သမ္မာတရားစည်မျဉ်းများက မည်သည့်အရာများဖြစ်သည်ကို နားလည်ရန်၊ သမ္မာတရားအား မည်သို့လက်တွေ့လုပ်ဆောင်ရမည်ကို သိရန် လုပ်ဆောင်ပေးစေလိုသောအခါတွင်လည်းကောင်းဖြစ်သည်။ ဤသည်မှာ ဘုရားရည်ရွယ်ချက်နှင့်ညီသော အသနားခံခြင်းမျိုးဖြစ်သည်။ ဆုတောင်းခြင်းတွင် အတော်အတန် ကျယ်ပြန့်သော အတိုင်းအတာထိ ပါဝင်သည်။ တစ်ခါတစ်ရံတွင် သင်၏ စိတ်နှလုံးတွင်ရှိသော အရာများကို သင်ပြောဆိုနိုင်သည်။ အခက်အခဲများ ကြုံရသောအခါ၊ သို့မဟုတ် အပျက်သဘောဆောင်ပြီး အားနည်းသောအခါ သင်၏ စိတ်နှလုံးထဲမှနေ၍ ဤအရာများကို ဘုရားသခင်အား ပြောဆိုနိုင်သည်။ သင်သည် ပုန်ကန်နေသောအခါတွင်လည်း ဘုရားသခင်ထံ ရံဖန်ရံခါ ဆုတောင်းနိုင်သည်၊ သို့မဟုတ် သင့်အပေါ်သို့ နေ့စဉ် ကျရောက်သော အမှုအရာများအကြောင်းကို ဘုရားသခင်အား ပြောဆိုနိုင်သည်။ သင်သိမြင်နိုင်သောအရာ၊ မသိမြင်နိုင်သောအရာနှစ်ခုလုံးကို ပြောဆိုနိုင်သည်။ ဤအရာကို ဆုတောင်းခြင်းဟု ခေါ်သည်။ ဆုတောင်းခြင်းဆိုသည်မှာ သင်၏ စိတ်နှလုံးတွင်ရှိသောအရာကို ဘုရားသခင်အား ပြောဆိုခြင်း၊ သို့မဟုတ် ဘုရားသခင်ထံမှ သမ္မာတရားကို ရှာဖွေခြင်းဖြစ်သည်။ တစ်ခါတစ်ရံတွင် ဆုတောင်းခြင်းကို သတ်မှတ်ထားသော အချိန်တွင် လုပ်ဆောင်သည်။ တစ်ခါတစ်ရံတွင် အချိန်သတ်မှတ်ခြင်းမရှိပေ။ သင်သည် အချိန်မရွေး၊ နေရာမရွေး ဆုတောင်းနိုင်သည်။ စိတ်ဝိညာဉ်ဖြင့် မိတ်သဟာယပြုခြင်းသည် သီးသန့်ပုံစံတစ်ခုခုမရှိပေ။ သင့်အား စိတ်အနှောင့်အယှက်ဖြစ်စေသည့် အရာတစ်ခုရှိနိုင်သည်၊ သို့မဟုတ် မရှိနိုင်ပေ။ သင့်တွင် ပြောဆိုသည့်အရာတစ်ခုခုရှိနိုင်သည်၊ သို့မဟုတ် မရှိနိုင်ပေ။ တစ်စုံတစ်ခုက သင့်အား စိတ်အနှောင့်အယှက်ဖြစ်နေစေလျှင် ထိုအကြောင်းကို ဘုရားသခင်အား ပြောပြီး ဆုတောင်းသင့်သည်။ သာမန်အားဖြင့် သင်သည် ဘုရားသခင်က လူသားအား မည်သို့ချစ်သည်၊ လူသားအား မည်သို့ စိတ်ပူသည်၊ သူသည် လူသားကို အဘယ်ကြောင့် ပြုပြင်သည်၊ ဘုရားသခင်အား ကျိုးနွံနာခံခြင်းက အမှန်တကယ် မည်သည့်အရာကို ဆိုလိုသည် စသည်ကဲ့သို့သော မေးခွန်းများကို ချင့်ချိန်စဉ်းစားရန် ကြိုးစားသင့်သည်။ အချိန်တိုင်း၊ နေရာတိုင်းတွင် ဘုရားသခင်နှင့် ဆက်သွယ်ပြောဆိုပြီး ဘုရားသခင်ထံ ဆုတောင်းသင့်သည်။ ဘုရားသခင်ထံမှ ရှာဖွေသင့်သည်။ ဤသည်မှာ စိတ်ဝိညာဉ်ဖြင့် မိတ်သဟာယပြုခြင်းဖြစ်သည်၊ သို့မဟုတ် အတိုချုပ်အနေဖြင့် “ဝိညာဉ်မိတ်သဟာယ” ဖြစ်သည်။ တစ်ခါတစ်ရံတွင် သင်သည် လမ်းပေါ်တွင်ရှိနေစဉ် သင့်အား အလွန်စိတ်မချမ်းမသာဖြစ်စေသည့် အရာတစ်ခုကို တွေးမိနိုင်သည်။ သင်သည် ဒူးထောက်ရန်၊ သို့မဟုတ် မျက်လုံးမှိတ်ရန် မလိုပေ။ သင်၏ စိတ်နှလုံးတွင်သာ ဘုရားသခင်ကို ပြောဆိုနိုင်သည်။ “ဘုရားသခင် ဤအရာသည် ကျွန်ုပ်အပေါ်သို့ ကျရောက်ပြီး ဤအရာကို ကိုင်တွယ်ဖြေရှင်းရန် သင့်လျော်သောနည်းလမ်းကို ကျွန်ုပ်မသိပါ။ ထို့ကြောင့် ဤအမှုကိစ္စတွင် ကိုယ်တော်၏ လမ်းပြမှုကို တောင်းခံပါသည်” ဟူ၍ ဖြစ်သည်။ သင်၏ စိတ်နှလုံးတွင် လှုပ်ရှားမှုတစ်ခုကို သင်ခံစားရသောအခါ၊ ထိုအရာနှင့်ပတ်သက်၍ ဘုရားသခင်အား စိတ်နှလုံးအတွင်းမှလာသော စကားအနည်းငယ်ကို ပြောဆိုသောအခါတွင် ဘုရားသခင်က သိလိမ့်မည်။ တစ်ခါတစ်ရံတွင် သင်သည် အိမ်လွမ်းခြင်းကို ခံစားရနိုင်ပြီး “ဘုရားသခင်၊ ကျွန်ုပ်သည် အိမ်ကို အရမ်းလွမ်းမိပါသည်” ဟု ပြောသည်။ သင်သည် မည်သူ့ကိုလွမ်းနေသည်ဟု အသေးစိတ်မပြောပေ။ သင်သည် ဝမ်းနည်းပြီး ဤအကြောင်းကို ဘုရားသခင်အား ပြောပြခြင်းသာဖြစ်သည်။ ဘုရားသခင်ထံ သင် ဆုတောင်းပြီး သင်၏ စိတ်နှလုံးတွင်ရှိသည့်အရာကို ပြောမှသာ သင်၏ ပြဿနာများကို ဖြေရှင်း၍ရနိုင်သည်။ အခြားလူတစ်ယောက်ကို ပြောခြင်းအားဖြင့် သင်၏ ပြဿနာများကို ဖြေရှင်းနိုင်သလော။ သမ္မာတရားကို နားလည်သူတစ်ယောက်နှင့်တွေ့လျှင် အလွန်ဆိုးရွားမည်မဟုတ်ပေ။ သင်၏ ပြဿနာများကို ဖြေရှင်းနိုင်မည်သာမက သင်သည် ထိုအရာမှ အကျိုးအမြတ်ရရှိလိမ့်မည်။ သို့သော် သမ္မာတရားကို နားမလည်သူတစ်ယောက်နှင့် သင်တွေ့လျှင် သင်၏ ပြဿနာများကို ဖြေရှင်းနိုင်မည်မဟုတ်ပေ။ ပြဿနာများက ထိုသူအပေါ်သို့လည်း သက်ရောက်နိုင်သည်။ သင်သည် ဘုရားသခင်ကို စကားပြောပါက၊ ဘုရားသခင်က သင့်ကို နှစ်သိမ့်လိမ့်မည်၊ ပြီးလျှင် သင့်ကို တို့ထိလိမ့်မည်။ သင်သည် ဘုရားသခင်ရှေ့တွင် သင့်ကိုယ်သင် ငြိမ်သက်စေနိုင်လျှင်၊ ဘုရားနှုတ်ကပတ်တော်ကို ဖတ်ပြီးနောက် ချင့်ချိန်စဉ်းစားပြီး ဆုတောင်းနိုင်လျှင် သမ္မာတရားကို နားလည်ပြီး သင့်ပြဿနာများကို ဖြေရှင်းနိုင်လိမ့်မည်။ ဘုရားနှုတ်ကပတ်တော်များက သင့်အခက်အခဲများကို ကျော်လွှားရန် လမ်းကြောင်းတစ်ခုကို ရှာတွေ့ဖို့ သင့်အား ကူညီပေးလိမ့်မည်။ ပြီးလျှင် သင်သည် ဤသေးငယ်သော အကျပ်အတည်းကို ဖြတ်ကျော်သောအခါ ခလုတ်တိုက် လဲကျမည်မဟုတ်။ ယင်းသည် သင့်အား ချုပ်ချယ်မည်မဟုတ်သကဲ့သို့ သင်၏ တာဝန်ထမ်းဆောင်ခြင်းကိုလည်း လွှမ်းမိုးမည်မဟုတ်ပေ။ သင်သည် ရုတ်ချည်း စိတ်ဓာတ်ကျဆင်းပြီး အနည်းငယ် မှောင်မိုက်သောအချိန်များ ရှိလိမ့်မည်။ ဤသို့ ဖြစ်ပျက်သောအခါ သင်သည် ဘုရားသခင်ကို ချက်ချင်း ဆုတောင်းသင့်ပြီး သူ့ထံ တိုးဝင်ချဉ်းကပ်သင့်သည်။ ဆိုလိုသည်မှာ အချိန်တိုင်း၊ နေရာတိုင်းတွင် ဘုရားသခင်အား သင်၏ စိတ်နှလုံးထဲ၌ရှိသောအရာကို ပြောဆိုပြီး ရင်ဖွင့်ခြင်းဖြစ်သည်။ ဤသို့ဖြင့် သင်၏ စိတ်အခြေအနေကို ပြောင်းပြန်လှန်နိုင်သည်။ သင့်တွင် ယုံကြည်ခြင်းရှိရမည်။ “ဘုရားသခင်သည် ငါ့နံဘေးတွင် အချိန်တိုင်းရှိသည်။ ငါ့ထံမှ မည်သည့်အခါမျှ ထွက်ခွာမသွားပေ။ ဤအရာကို ငါ ခံစားရနိုင်သည်။ ငါသည် မည်သည့်နေရာတွင်ရှိသည်ဖြစ်စေ၊ မည်သည့်အရာကို လုပ်ဆောင်နေသည်ဖြစ်စေ၊ စုဝေးပွဲတစ်ခုတွင်ရှိသည်ဖြစ်စေ၊ တာဝန်ထမ်းဆောင်နေသည်ဖြစ်စေ ဘုရားသခင်သည် ငါ့လက်ကိုဆွဲ၍ ဦးဆောင်နေသည်ကို၊ ငါ့ထံမှ မည်သည့်အခါမျှ မထွက်ခွာသည်ကို ငါ၏စိတ်နှလုံးထဲ၌ ငါသိသည်” ဟူ၍ ဖြစ်သည်။ တစ်ခါတစ်ရံတွင် သင်သည် နှစ်ကာလများတစ်လျှောက်တွင် နေ့စဉ် ဤသို့ကုန်ဆုံးခဲ့ပုံကို ပြန်အမှတ်ရသောအခါ သင်၏ ဝိညာဉ်ရင့်ကျက်မှုက ကြီးထွားလာသည်ကိုလည်းကောင်း၊ ဘုရားသခင်က သင့်အား လမ်းပြပေးနေသည်ကိုလည်းကောင်း၊ ဘုရားသခင်၏ ချစ်ခြင်းက သင့်အား အစဉ်သဖြင့် ကာကွယ်ပေးနေသည်ကိုလည်းကောင်း ခံစားရလိမ့်မည်။ သင်သည် ဤအရာများကို စဉ်းစားလျက်ဖြင့် သင်၏ စိတ်နှလုံးတွင် ဆုတောင်းပြီး “အို ဘုရားသခင်၊ ကိုယ်တော့်ကို ကျေးဇူးတင်ပါသည်။ ကျွန်ုပ်သည် အလွန်အမင်း အားနည်း၊ တွန့်ဆုတ်ပြီး အလွန် အကြီးအကျယ် ဖောက်ပြန်ပျက်စီးပါသည်။ ကိုယ်တော်က ဤသို့လမ်းပြခြင်းမရှိလျှင် ကျွန်ုပ်သည် မိမိဘာသာ ယနေ့အထိ ရောက်ရှိလာနိုင်ဖို့ မဖြစ်နိုင်ပါ” ဟူ၍ ဘုရားသခင်အား ကျေးဇူးတင်လိမ့်မည်။ ဤသည်မှာ ဝိညာဉ်ရေးရာ မိတ်သဟာယ မဟုတ်လော။ လူတို့သည် ဤနည်းဖြင့် ဘုရားသခင်နှင့် မကြာခဏ မိတ်သဟာယဖွဲ့နိုင်ပါက ၎င်းတို့သည် ဘုရားသခင်ကို ပြောစရာ များစွာရှိလိမ့်မည် မဟုတ်လော။ ဘုရားသခင်ကို ပြောစရာတစ်ခုမျှ မရှိဘဲ၊ ၎င်းတို့သည် ရက်များစွာ အသက်ရှင်လိမ့်မည် မဟုတ်ပေ။ ဘုရားသခင်ကို သင်ပြောစရာ တစ်ခုမျှ မရှိသည့်အခါ၊ ဘုရားသခင်သည် သင်၏စိတ်နှလုံးထဲတွင် မရှိပေ။ ဘုရားသခင်သည် သင်၏စိတ်နှလုံးထဲတွင် ရှိပြီး သင်သည် ဘုရားသခင်အား ယုံကြည်ပါက၊ သင်သည် သင်၏လူယုံတော်များကို ပြောမည့် ထိုအမှုအရာများ အပါအဝင်၊ သင်၏စိတ်နှလုံးထဲမှ စကားများအားလုံးကို သူ့အား ပြောနိုင်ပေလိမ့်မည်။ အမှန်တွင် ဘုရားသခင်သည် သင်၏ အနီးစပ်ဆုံး လူယုံတော် ဖြစ်သည်။ ဘုရားသခင်ကို သင်၏ အနီးစပ်ဆုံး လူယုံတော်အဖြစ်၊ သင်အမှီခိုဆုံးသော မိသားစုအဖြစ်၊ မှီခို၍ အရနိုင်ဆုံး၊ အယုံကြည်ထိုက်ဆုံး၊ သင်နှင့် အရင်းနှီးဆုံးဟု သင်မြင်သော မိသားစုအဖြစ်ဆက်ဆံလျှင် သင်၌ ဘုရားသခင်ကို ပြောစရာစကား တစ်ခုမျှ မရှိသည်မှာ မဖြစ်နိုင်ပေ။ သင်၌ ဘုရားသခင်ကို ပြောစရာတစ်စုံတစ်ခု အစဉ်ရှိပါက၊ သင်သည် ဘုရားသခင်၏ မျက်မှောက်တော်တွင် အမြဲ အသက်ရှင်မည် မဟုတ်လော။ သင်သည် ဘုရားသခင်၏ မျက်မှောက်တော်တွင် အမြဲ အသက်ရှင်နိုင်ပါက၊ ဘုရားသခင်က သင့်ကို မည်သို့ ဉာဏ်အလင်းဖွင့်ပြပြီး လမ်းပြသည်၊ သင့်ကို မည်သို့ စောင့်ရှောက်ပြီး ကွယ်ကာသည်၊ သင့်ထံ ငြိမ်သက်ခြင်းနှင့် ဝမ်းမြောက်ခြင်းတို့ကို သူမည်သို့ ဆောင်ကြဉ်းသည်၊ သင့်ကို သူမည်သို့ ကောင်းချီးပေးသည်၊ ပြီးလျှင် သင့်ကို သူ မည်သို့ ပြစ်တင်မောင်းမဲသည်၊ သင့်ကို မည်သို့ ဆုံးမပဲ့ပြင်သည်၊ သင့်ကို မည်သို့ရိုက်နှက်သည်၊ ပြီးလျှင် သင့်ကို မည်သို့ စီရင်ပြီး ပြစ်တင်ဆုံးမသည်တို့ကို အခိုက်အတန့်တိုင်းတွင် သင်ခံစားနိုင်လိမ့်မည်။ ဤအရာအားလုံးသည် သင့်အဖို့ ရှင်းလင်းပြီး သိသာထင်ရှားလိမ့်မည်။ သင်သည် နေ့စဉ် ဖြစ်သလိုသာ လုပ်ဆောင်ပြီး ဘုရားသခင်အား နှုတ်ဖြင့်သာ ယုံကြည်ကာ သင်၏ စိတ်နှလုံးတွင် ဘုရားသခင်မရှိလျှင်၊ သင်သည် အပေါ်ယံအဆင့်ဖြင့်သာ တာဝန်ထမ်းဆောင်ပြီး စုဝေးပွဲများကိုတက်လျှင်၊ နေ့စဉ် ဘုရားနှုတ်ကပတ်တော်ကို ဖတ်ပြီး ဆုတောင်းလျှင်၊ ဤအရာများကို အပေါ်ယံသဘောဖြင့် လုပ်ဆောင်လျှင်၊ ဤသည်မှာ ဘုရားသခင်အား ယုံကြည်ခြင်းမဟုတ်ပေ။ သင်လိုက်နာသည့် ဤဘာသာရေးဓလေ့များထဲမှ မည်သည့်အရာကမျှ သမ္မာတရားနှင့် ဆက်စပ်မှု လုံးဝမရှိပေ။ ဘုရားသခင်ကို ယုံကြည်သူများသည် နေ့စဉ် ဘုရားနှုတ်ကပတ်တော်တစ်ပိုဒ်ကို သေသေချာချာဖတ်သင့်သည်။ ဤနှုတ်ကပတ်တော်များအတွင်းတွင် ဆုတောင်းပြီး မိတ်သဟာယပြုသင့်သည်။ ၎င်းတို့သည် နေ့စဉ် ဘုရားနှုတ်ကပတ်တော်များထံမှ အလင်းပေးခြင်း အနည်းငယ်ကို ရရှိသင့်ပြီး သမ္မာတရားအနည်းငယ်ကို နားလည်သင့်သည်။ အထူးသဖြင့် ၎င်းတို့သည် တာဝန်များထမ်းဆောင်စဉ်တွင် စည်းမျဉ်းများနှင့်အညီ သမ္မာတရားကို ရှာဖွေနိုင်ပြီး အမှုကိစ္စများကို ကိုင်တွယ်နိုင်သင့်သည်။ နေ့စဉ် ဘဝအတွေ့အကြုံကို ရရှိပြီး ဘုရားသခင်၏ အမှုတော်ကို တွေ့ကြုံခံစားနိုင်သင့်သည်။ ဤသည်မှာ စစ်မှန်သော ယုံကြည်သူတစ်ဦးနှင့် ဘုရားသခင်နောက်သို့လိုက်သောသူတစ်ဦး ဖြစ်သည်။

ဘုရားသခင်အပေါ် သင်၏ ယုံကြည်ခြင်းတွင် မည်သည့်ပြဿနာက အရေးကြီးဆုံးဖြစ်ပြီး ဖြေရှင်းချက် အလိုအပ်ဆုံးဖြစ်သနည်း။ ဘုရားသခင်နှင့် သင်၏ ပုံမှန်ဆက်ဆံရေး ပြဿနာဖြစ်သည်။ သင်သည် ဘုရားသခင်ကို ယုံကြည်သော်လည်း သင်၏ စိတ်နှလုံးတွင် သူမရှိလျှင်၊ သူနှင့် သင်၏ ဆက်ဆံရေးကို သင်အဆက်ဖြတ်ခဲ့လျှင်၊ ဘုရားသခင်အား သင်၏ အရင်းနှီးဆုံး၊ အယုံကြည်ဆုံး၊ အနီးကပ်ဆုံးမိသားစုဝင်နှင့် ရင်ဖွင့်သူအဖြစ် မဆက်ဆံလျှင် ဘုရားသခင်သည် သင်၏ ဘုရားမဟုတ်ပေ။ အချိန်ကာလတစ်ခုအထိ ငါ၏ စကားများအတိုင်း လက်တွေ့လုပ်ဆောင်ပြီး သင်တို့၏ အတွင်းပိုင်း အခြေအနေက ပြောင်းလဲခြင်းရှိမရှိကို မြင်အောင် ကြည့်လော့။ ငါ၏ စကားများအတိုင်း လက်တွေ့လုပ်ဆောင်ခြင်းအားဖြင့် သင်သည် ဘုရားသခင်၏ မျက်မှောက်တော်တွင် အသက်ရှင်နေကြောင်း၊ သင့်တွင် ပုံမှန်အနေအထားနှင့် ပုံမှန်အခြေအနေရှိကြောင်းကို သင်သေချာနိုင်သည်။ လူတစ်ယောက်၏ အခြေအနေက ပုံမှန်ဖြစ်သောအခါတွင်လည်းကောင်း၊ သူ၏ ဘဝအတွေ့အကြုံ၏ အဆင့်များအားလုံးတွင် သူ့အပေါ်သို့ ကျရောက်သော လူများ၊ ဖြစ်ရပ်များ၊ အမှုအရာများ၊ သိုမဟုတ် မတူညီသောပတ်ဝန်းကျင်များအားလုံး၏ လွှမ်းမိုးမှုကို မခံရသောအခါတွင်လည်းကောင်း၊ သူ၏ တာဝန်ကို ပုံမှန်အဆက်မပြတ် ထမ်းဆောင်နိုင်သောအခါတွင်လည်းကောင်း သူသည် စစ်မှန်သော ဝိညာဉ်ရင့်ကျက်မှုရှိပြီး သမ္မာတရား၏ စစ်မှန်မှုသို့ ဝင်ရောက်သောသူဖြစ်သည်။

၂၀၁၇ ခုနှစ်၊ ဇူလိုင်လ ၁၃ ရက်


သမ္မာတရားကို လက်တွေ့လုပ်ဆောင်ခြင်း ဆိုသည်မှာ

လူများစွာတို့သည် တရားဒေသနာများကို နှစ်များစွာကြာ နားထောင်သော်လည်း သမ္မာတရားက မည်သည့်အရာဖြစ်သည်ကို နားမလည်သကဲ့သို့ သမ္မာတရား၏ မည်သည့်ကဏ္ဍတွင် ၎င်းတို့၏ အားထုတ်မှုကို အာရုံစူးစိုက်သင့်သည်ကိုလည်း နားမလည်ပေ။ ၎င်းတို့သည် နားထောင်ရုံနားထောင်ပြီး ထိုမျှသာဖြစ်သည်။ စိတ်နှလုံးမရှိသော ထောက်ထားစာနာမှုမရှိသော လူများကဲ့သို့ အစဉ်ဂရုမစိုက်ပေ။ ၎င်းတို့သည် ဘုရားသခင်အား နှစ်အချို့ကြာ ယုံကြည်ခဲ့သည့်တိုင်အောင် အတွေ့အကြုံဆိုင်ရာ သက်သေခံချက် ကင်းမဲ့လျက်ရှိသည်မှာ မဆန်းပေ။ သမ္မာတရားကို အမှန်တကယ် လိုက်စားသောသူတစ်ယောက်သည် မိမိကိုယ်ကို ဆင်ခြင်သုံးသပ်ရမည်။ ငါပြောသည့်၊ လုပ်ဆောင်သည့်အရာက သမ္မာတရားနှင့် ကိုက်ညီသလော။ မည်သည့်အရာ ငါ ချို့တဲ့နေသနည်း။ မည်သည့် ချွတ်ယွင်းချက်များကို ငါ ဖာထေးလုပ်ဆောင်သင့်သနည်း။ ငါ၏ တာဝန်ကို ငါမည်မျှကောင်းစွာ ထမ်းဆောင်နေသနည်း။ စည်းမျဉ်းများနှင့်အညီ ငါ လုပ်ဆောင်နိုင်သလောဟူ၍။ သင်သည် ဤအရာများကို မရှင်းလင်းလျှင် သမ္မာတရားအား လိုက်စားသူမဟုတ်ပေ။ သင်သည် သမ္မာတရားကို လိုက်စားပြီး ရရှိလိုလျှင် ဘုရားနှုတ်ကပတ်တော်ကို မကြာခဏ ဖတ်ပြီး ချင့်ချိန်စဉ်းစားရမည်။ မည်သည့်တာဝန်ကို သင်ထမ်းဆောင်သည်ဖြစ်စေ သင်သဘောပေါက်နားလည်ဖို့ လိုအပ်သည့် သမ္မာတရားများကို ချင့်ချိန်စဉ်းစားပြီး အဖြေရှာရမည်။ သင်နားလည်သည့် သမ္မာတရား မည်မျှရှိသည်ဖြစ်စေ လက်တွေ့လုပ်ဆောင်ပြီး တွေ့ကြုံနိုင်ရမည်။ သင့်အနေဖြင့်၊ “ငါသည် ဤသမ္မာတရားကို လက်တွေ့လုပ်ဆောင်ပြီး ဝင်ရောက်ပြီးပြီလော။ ဤသမ္မာတရားသည် ဘဝ၏ မည်သည့်ကဏ္ဍများကို ရည်ညွှန်းသနည်း။ မည်သည့် ပတ်ဝန်းကျင်များကို ရည်ညွှန်းသနည်း။ မည်သည့်အခြေအနေများကို ရည်ညွှန်းသနည်း” ဟူ၍ အစဉ်သဖြင့် စဉ်းစားရမည်။ ဤမေးခွန်းများကို သင်၏ စိတ်နှလုံးတွင် ဖြေရှင်းရမည်။ သင်၏ အားလပ်သောအချိန်တွင် ယင်းတို့ကို အဖြေရှာဖို့ ကြိုးစားရမည်။ သင်သည် စဉ်းစားသော်လည်း နားမလည်လျှင် ဘုရားနှုတ်ကပတ်တော်ကို ဆုတောင်းဖတ်ရှုရမည်။ ဘုရားရှေ့သို့လာပြီး ဘုရားထံ သင်၏ စိတ်နှလုံးကို ဖွင့်ဟရမည်။ လူအများစုသည် ဘုရားသခင်အပေါ် ၎င်းတို့၏ ယုံကြည်မှုတွင် ၎င်းတို့၏ စိတ်နှလုံးကို သမ္မာတရားအပေါ် မထားရှိပေ။ ၎င်းတို့၏ စိတ်နှလုံးက မည်သည့်နေရာတွင်ရှိသနည်း။ ၎င်းတို့၏ စိတ်နှလုံးသည် အစဉ်သဖြင့် ပြင်ပအမှုကိစ္စများတွင်သာရှိသည်။ ပကာသနနှင့် မာနတို့နှင့်လည်းကောင်း၊ မည်သည့်အရာက မှန်သည်၊ မည်သည့်အရာက မှားသည်ဆိုသည်တို့နှင့်လည်းကောင်း သက်ဆိုင်သည့်ကိစ္စများကို အစဉ်သဖြင့် အာရုံရောက်နေသည်။ မည်သည့်အရာက သမ္မာတရားနှင့် သက်ဆိုင်ပြီး မည်သည့်အရာက မသက်ဆိုင်သည်ကို ၎င်းတို့ မသိပေ။ ၎င်းတို့က “ငါသည် ဘုရားအိမ်တော်တွင် အမှုအရာများကို လုပ်ဆောင်သရွေ့၊ ငါ၏ တာဝန်ကို ထမ်းဆောင်ရန် များစွာအလုပ်ရှုပ်နေပြီး ဆင်းရဲဒုက္ခကို ခံသရွေ့ ငါသည် သမ္မာတရားကို လက်တွေ့လုပ်ဆောင်နေခြင်းဖြစ်သည်” ဟု တွေးထင်ကြသည်။ ဤသည်မှာ မမှန်ပေ။ ဘုရားအိမ်တော်တွင် အမှုအရာများကို လုပ်ဆောင်ခြင်း၊ များစွာအလုပ်ရှုပ်နေပြီး ဆင်းရဲဒုက္ခခံခြင်းအားဖြင့် သမ္မာတရားကို လက်တွေ့လုပ်ဆောင်နေခြင်းဖြစ်သလော။ ဤသို့ပြောခြင်းတွင် အခြေပြုချက်တစ်ခုခုရှိသလော။ အမှုအရာများကို လုပ်ဆောင်စဉ်တွင် ဆင်းရဲဒုက္ခကို ခံခြင်းနှင့် သမ္မာတရားကို လက်တွေ့လုပ်ဆောင်ခြင်းသည် မတူညီသောအရာနှစ်ခုဖြစ်သည်။ သမ္မာတရားက မည်သည့်အရာဖြစ်သည်ကို သင်မသိလျှင် မည်သို့ လက်တွေ့လုပ်ဆောင်နိုင်မည်နည်း။ ဤသည်မှာ အဓိပ္ပာယ်မဲ့သည် မဟုတ်လော။ သင်သည် လူသားအယူအဆများ၊ စိတ်ကူးများနှင့်အညီ လုပ်ဆောင်နေခြင်းဖြစ်သည်။ သင်သည် ရှုပ်ထွေးပြီး နားဝေတိမ်တောင်ဖြစ်သော အခြေအနေတွင်ရှိကာ အမှုအရာများကို သင်၏ ကိုယ်ပိုင်အယူအဆအတိုင်း လုပ်ဆောင်နေခြင်းဖြစ်သည်။ သင်၏ စိတ်နှလုံးသည် ပန်းတိုင်၊ ဦးတည်ချက်၊ သို့မဟုတ် စည်းမျဉ်းတစ်ခုမျှမရှိဘဲ ရှုပ်ထွေးနေသည်။ သင်သည် အမှုအရာများကို လုပ်ဆောင်ရုံမျှ လုပ်ဆောင်နေခြင်းဖြစ်ပြီး ထိုသို့လုပ်ဆောင်နေစဉ်တွင် ဆင်းရဲဒုက္ခကို သည်းညည်းခံရခြင်းဖြစ်သည်။ ယင်းမှာ သမ္မာတရားအား လက်တွေ့လုပ်ဆောင်ခြင်းနှင့် အဘယ်သို့ ဆက်စပ်သနည်း။ လူတို့သည် သမ္မာတရားအား နားမလည်လျှင် မည်သည့်အရာကို လုပ်ဆောင်သည်ဖြစ်စေ၊ မည်သည့်ဆင်းရဲဒုက္ခများကို ၎င်းတို့ သည်းညည်းခံရသည်ဖြစ်စေ ၎င်းတို့သည် သမ္မာတရားအား လက်တွေ့လုပ်ဆောင်ခြင်းနှင့် အလှမ်းဝေးသည်။ လူတို့သည် အစဉ်သဖြင့် ၎င်းတို့၏ ကိုယ်ပိုင်အလိုဆန္ဒများအတိုင်း အမှုအရာများကို လုပ်ဆောင်ကြပြီး အမှုအရာများကို ပြီးမြောက်ရန်သာ လုပ်ဆောင်ကြသည်။ ၎င်းတို့၏ လုပ်ရပ်များသည် သမ္မာတရား စည်းမျဉ်းများနှင့် ကိုက်ညီခြင်းရှိမရှိဆိုသည်ကို လုံးဝ မစဉ်းစားကြပေ။ သင်လုပ်ဆောင်နေသည့်အရာသည် သမ္မာတရားနှင့် ကိုက်ညီခြင်းရှိမရှိဆိုသည်ကို သင် မသိလျှင် သင်သည် သမ္မာတရားအား သေချာပေါက် လက်တွေ့လုပ်ဆောင်နေခြင်းမဟုတ်ပေ။ လူအချို့က “ကျွန်ုပ်သည် အသင်းတော်အတွက် လုပ်ဆောင်နေခြင်း ဖြစ်သည်။ ယင်းမှာ သမ္မာတရားအား လက်တွေ့လုပ်ဆောင်ခြင်းမဟုတ်သလော” ဟု ဆိုကောင်းဆိုနိုင်သည်။ ဤသည်မှာ တကယ်ကို မှားယွင်းပေသည်။ အသင်းတော်အတွက် လုပ်ဆောင်ခြင်းသည် လူတစ်ယောက်က သမ္မာတရားအား လက်တွေ့လုပ်ဆောင်ခြင်းဖြစ်သည်ဟု ဆိုလိုသလော။ သေချာပေါက် မဟုတ်ပေ။ ထိုသူ၏ လုပ်ရပ်များတွင် စည်းမျဉ်းရှိမရှိဆိုသည်ကို ကြည့်ခြင်းအားဖြင့်သာ ဆုံးဖြတ်နိုင်သည်။ တစ်စုံတစ်ယောက် လုပ်ဆောင်နေသည့်အရာတွင် စည်းမျဉ်းမရှိလျှင် ၎င်းတို့သည် မည်သူ့အတွက် လုပ်ဆောင်နေသည်ဖြစ်စေ သမ္မာတရားအား လက်တွေ့လုပ်ဆောင်ခြင်းမဟုတ်ပေ။ ၎င်းတို့သည် ကောင်းသောအရာတစ်ခုကို လုပ်ဆောင်လျှင်ပင် သမ္မာတရားကို လက်တွေ့လုပ်ဆောင်နေခြင်းဖြစ်သည်ဟု အရည်အသွေးပြည့်မီဖို့အတွက် သမ္မာတရား စည်းမျဉ်းများနှင့်အညီ လုပ်ဆောင်ရမည်။ ၎င်းတို့သည် စည်းမျဉ်းများကို ချိုးဖောက်လျှင် ၎င်းတို့လုပ်ဆောင်သည့် ကောင်းသောအရာ မည်သည့်အရာမဆိုသည် ကောင်းသော အပြုအမူမျှသာဖြစ်ပြီး သမ္မာတရားအား လက်တွေ့လုပ်ဆောင်ခြင်းအဖြစ် စံမမီပေ။ ယခုတွင် မိမိတို့၏ တာဝန်များကို ထမ်းဆောင်ရာတွင် သမ္မာတရားစည်းမျဉ်းအတွက် လုံးဝ မကြိုးပမ်းသောသူ များစွာရှိသည်။ ဤသည်မှာ ၎င်းတို့သည် အလုပ်လုပ်နေခြင်းသာဖြစ်သည်ဟု ဆိုလိုသည်။ လူတစ်ယောက်သည် သမ္မာတရားအတွက် လုံးဝ မကြိုးပမ်းလျှင် သူ၏ တာဝန်ကို ပြည့်မီစွာ မထမ်းဆောင်နိုင်ပေ။ ဤလူစားမျိုးသည် သေချာပေါက် ဘုရားသခင်၏ လူတစ်ယောက်မဟုတ်ပေ။ အလုပ်လုပ်ပေးသူဟုသာ ခေါ်ဆိုနိုင်သည်။ ထိုသူသည် အဆုံးအထိ မဆုတ်မနစ် အလုပ်လုပ်ပေးလျှင်၊ သစ္စာရှိသော အလုပ်လုပ်ပေးသူအဖြစ် သတ်မှတ်၍ရနိုင်ပြီး ဆက်လက်ရှိနေခွင့်ရနိုင်သည်။ သို့သော် သူသည် အလုပ်လုပ်ပေးသည့်လမ်းကြောင်းတွင် မကောင်းသောအရာအချို့ကို လုပ်ဆောင်လျှင် ထိုသို့လုပ်ဆောင်နေစဉ်တွင် ဖယ်ရှားရှင်းလင်းခြင်းခံရမည်။ မလိုအပ်တော့သော အချိန်အခါအလိုက်စေခိုင်းသည့် အလုပ်သမားတစ်ယောက်ကဲ့သို့ဖြစ်သည်။ အလုပ်သမားအများစုသည် ဤပုံစံဖြင့် ဖယ်ရှားရှင်းလင်းခြင်းခံရသည်။ ၎င်းတို့၏ အလုပ်လုပ်ခြင်းသည် စံနှုန်း မပြည့်မီသောကြောင့်၊ ၎င်းတို့သည် သေချာပေါက် ခိုင်မာစွာ ရပ်တည်နိုင်ခြင်း မရှိကြချေ။

သမ္မာတရားအား လက်တွေ့လုပ်ဆောင်ခြင်းသည် မည်သည့်အရာ ဖြစ်သနည်း။ အကြင်သူသည် အလုပ်တစ်ခုကို ပြီးမြောက်အောင် လုပ်ဆောင်နေသောအခါ၊ သို့မဟုတ် တာဝန်ကို ထမ်းဆောင်နေသောအခါတွင် မည်သို့ လုပ်ဆောင်ခြင်းသည် သမ္မာတရားအား လက်တွေ့လုပ်ဆောင်ခြင်းဖြစ်ပြီး မည်သို့လုပ်ဆောင်ခြင်းသည် သမ္မာတရားအား လက်တွေ့လုပ်ဆောင်ခြင်း မဟုတ်သနည်း။ သမ္မာတရားအား လက်တွေ့မလုပ်ဆောင်ခြင်းဆိုသည်မှာ လူတစ်ယောက်က သမ္မာတရားနှင့် မသက်ဆိုင်သောအရာများကို လုပ်ဆောင်နေခြင်းဖြစ်သည်။ ထိုလူသည် တာဝန်တစ်ခုကို ထမ်းဆောင်ကောင်းထမ်းဆောင်နေနိုင်သည်။ သို့သော် ထိုသူတို့၏ လုပ်ဆောင်ခြင်းသည် သမ္မာတရားနှင့် ဆက်စပ်မှုအနည်းငယ်သာရှိသည်။ ယင်းသည် ကောင်းသော အပြုအမူတစ်ခုသာဖြစ်ပြီး ကောင်းမှုအဖြစ် သတ်မှတ်နိုင်သည်။ သို့သော် ယင်းသည် သမ္မာတရားအား လက်တွေ့လုပ်ဆောင်ခြင်းဖြင့် အလှမ်းဝေးနေဆဲဖြစ်သည်။) ဤအရာများကြားတွင် ခြားနားမှုတစ်ခုရှိသည်။ ခြားနားမှုသည် အဘယ်နည်း။ သင်သည် တစ်စုံတစ်ခုကို လုပ်ဆောင်သောအခါ နယ်ပယ်တစ်ခုကို၊ သို့မဟုတ် စည်းမျဉ်းစည်းကမ်းများကိုသာ လိုက်နာနေခြင်းဖြစ်သည်။ သင်သည် ဘုရားအိမ်တော်၏ အကျိုးစီးပွားကို မည်သည့်ဆုံးရှုံးမှုမျှ ဖြစ်ခွင့်မပြုပေ။ သင်သည် အနည်းငယ်ပို၍ ပြေးလွှားသွားလာပြီး ဆင်းရဲဒုက္ခကို အနည်းငယ်ပို၍ ကြုံသည်။ ဤအရာများကို သင် စွမ်းဆောင်ရရှိပြီးဖြစ်ကာ သင့်အပေါ်တွင် ပြုလုပ်ထားသော သတ်မှတ်ချက်များက အထူးမြင့်မားခြင်းမရှိလျှင် သင်သည် သင်၏ တာဝန်ကို ပြည့်မီစွာ ထမ်းဆောင်နေခြင်း ဖြစ်ကောင်းဖြစ်နိုင်သည်။ သို့သော် စဉ်းစားရမည့် အခြားသောအရာတစ်ခုရှိသည်။ သင်သည် ထိုအရာကို လုပ်ဆောင်နေချိန်တွင် သင့်အတွင်းတွင် မည်သည့် ဖောက်ပြန်ပျက်စီးသည့် စိတ်သဘောထားများ၊ မည်သည့် အတွေးများနှင့် ဘုရားသခင်ကို သဘောမကျစေသည့် မည်သည့်အရာများ ရှိသည်ကို သင် ဖော်ထုတ်ပြီး ဖွင့်ဟပြီးပြီသလော။ ဤသို့လုပ်ဆောင်ခြင်းမှတစ်ဆင့်လည်းကောင်း၊ သင်၏ တာဝန်ကို ထမ်းဆောင်ခြင်းမှတစ်ဆင့်လည်းကောင်း သင်သည် မိမိကိုယ်ကို အမှန်တကယ် သိမြင်လာသလော။ သင်လက်တွေ့လုပ်ဆောင်ပြီး ဝင်ရောက်ရန် လိုအပ်သည့် သမ္မာတရားကို တွေ့ရှိပြီးပြီလော။ (တွေ့ရခဲသည်။ တစ်ခါတစ်ရံတွင် ကျွန်ုပ်သည် ဘုရားနှုတ်ကပတ်တော်များနှင့် မိမိကိုယ်ကို ယှဉ်ကြည့်ခြင်း၊ မိမိကိုယ်ကို အနည်းငယ် သိအောင်ပြုလုပ်ခြင်းသာရှိပြီး ထိုမျှသာဖြစ်သည်။) ဤသို့ဆိုလျှင် အချိန်အများစုတွင် သင်သည် သင့်ကိုယ်သင် သဘောတရားအရ၊ ပုံသေသိမြင်ခြင်းသာရှိသည်။ လက်တွေ့သိမြင်မှုမဟုတ်ပေ။ သင်သည် သမ္မာတရားကို မလိုက်စားလျှင်၊ သင်သည် ကြီးမားသော အမှားများ မပြုလုပ်ဘဲ အကြီးစား စည်းမျဉ်းများကို မချိုးဖောက်သကဲ့သို့ မကောင်းမှုကို တက်ကြွစွာ မလုပ်ဆောင်ဘဲ လူ့သဘာဝအနည်းငယ်ရှိသော လူကောင်းတစ်ယောက်ဖြစ်သည့် ပုံစံရှိလျှင်ပင် သင်သည် သမ္မာတရားကို လက်တွေ့လုပ်ဆောင်ခြင်း သို့မဟုတ် ရရှိခြင်း မရှိသေးသကဲ့သို့ သင်၏ အမှားများကင်းခြင်း၊ လူ့သဘာဝရှိသည့် ပုံစံရှိခြင်းတို့သည် သမ္မာတရားနှင့် ကိုက်ညီခြင်း၊ သမ္မာတရားကို လက်တွေ့လုပ်ဆောင်ခြင်းနှင့် မတူညီသေးပေ။ ဤအရာများသည် သမ္မာတရားကို လက်တွေ့လုပ်ဆောင်ခြင်းနှင့် အလှမ်းဝေးပြီး ကွာခြားသည်။ လူများစွာတို့သည် ဘုရားသခင်ကို နှစ်အနည်းငယ် ယုံကြည်ပြီးနောက်တွင် ၎င်းတို့သည် အလုပ်သမားများ စစ်စစ်ဖြစ်ကြသည်ကို တွေ့ရှိကြသည်။ ၎င်းတို့သည် အဘယ်သို့ အလုပ်သမားများဖြစ်လာသည်ကို တွေးကြသော်လည်း၊ တတ်နိုင်သမျှ ပြန်ပြောင်းတွေးဆကြသော်လည်း အဖြေကို မရရှိပေ။ လူတို့သည် ဘုရားသခင်ကို စတင်ယုံကြည်သောအခါတွင် အလုပ်သမားများဖြစ်ရန် မရည်ရွယ်ပေ။ ၎င်းတို့သည် ကောင်းသော ယုံကြည်သူများဖြစ်ရန်၊ သမ္မာတရားအား သိနားလည်ခြင်းကို ရရှိရန်၊ အဆုံးတွင် ကယ်တင်ခြင်းခံရပြီး ကောင်းကင်နိုင်ငံတော်ထဲသို့ ဝင်ရောက်ရန်၊ သို့မဟုတ် အနည်းဆုံးအနေဖြင့် အသက်ရှင်ကျန်ရစ်နိုင်ရန် စီစဉ်ကြသည်။ ၎င်းတို့သည် ယုံကြည်သူများအနေဖြင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ရမည်၊ ဘုရားသခင်ကို ကျိုးနွံနာခံရမည်ဟူ၍လည်း ထင်မြင်ကြသည်။ ၎င်းတို့သည် သတိမထားမိဘဲ အဘယ်သို့ဖြစ်ပြီး အလုပ်သမားများ ဖြစ်လာသနည်း။ ဤသည်မှာ အဘယ်ကြောင့်ဆိုသော် သင်သည် သင်၏ တာဝန်တွင်လည်းကောင်း၊ ဘုရားသခင်က သင့်အတွက် စီစဉ်ပေးသော ပတ်ဝန်းကျင်များတွင်လည်းကောင်း သမ္မာတရားကို မည်သည့်အခါမျှ လက်တွေ့မလုပ်ဆောင်နိုင်သကဲ့သို့ သမ္မာတရား၏ လက်တွေ့ကျမှုအတွင်းသို့ မဝင်ရောက်နိုင်သောကြောင့်ဖြစ်သည်။ သင်သည် သင်၏တာဝန်ကို ထမ်းဆောင်ရမည့်အစား အစဉ်သဖြင့် အားထုတ်နေသည်။ ဤသည်မှာ အကြောင်းရင်းဖြစ်သည်။ ဤသို့ဆိုလျှင် သင်သည် သင်၏တာဝန်ကို အချိန်ကာလတစ်ခုကြာ ထမ်းဆောင်ပြီးနောက်တွင် သင့်ကိုယ်သင် ငြိမ်သက်စေပြီး “ဤအချိန်ကာလအတွင်းတွင် မည်သည့်အရာကို ငါရရှိခဲ့သနည်း။ တစ်ခါက ငါ အပြင်သွားသောအခါ အန္တရာယ်နှင့် ကြုံရလုနီးနီးဖြစ်ခဲ့သော်လည်း ဘုရားသခင်က ငါ့ကို ကာကွယ်ပေးခဲ့သည်” ဟု စဉ်းစားသောအခါတွင် ဘုရားသခင်က သင့်ကို ကာကွယ်ပေးခဲ့သည်ဟု သင်မြင်ခြင်းသည် သူ့ကို သိမြင်ခြင်းအဖြစ် သတ်မှတ်၍ရနိုင်သလော။ ဤအရာများသည် ဘုရားသခင်အပေါ် သင်၏ ယုံကြည်ခြင်းကို တိုးပွားရန် လှုံ့ဆော်မပေးနိုင်သကဲ့သို့ သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားနှင့် သဘာဝ အနှစ်သာရအပေါ် အမှန်တကယ် နားလည်အောင်လည်း ပြုလုပ်မပေးနိုင်ပေ။ ဤအချိန်အတွင်းတွင် သင်၏ တာဝန်ကို ထမ်းဆောင်သည့်ပုံကို ပြန်စဉ်းစားကြည့်လျှင် သင်၏ အသက် ဝင်ရောက်မှုတွင် တိုးတက်မှုတစ်ခုခု သင် ဖြစ်စေပြီလော။ သင်၏ တာဝန်ကို ထမ်းဆောင်ချိန်တွင် သမ္မာတရားကို သင် လက်တွေ့လုပ်ဆောင်ပြီး စည်းမျဉ်းများနှင့်အညီ ပြုမူဆောင်ရွက်လျှင် သင်သည် သေချာပေါက် တိုးတက်မှု ဖြစ်စေလိမ့်မည်။ သင်က “အမှုအရာများ၏ အပြုသဘောဆောင်သော အပိုင်းနှင့်ပတ်သက်သရွေ့ ဘုရားသခင်အား သိခြင်း သမ္မာတရားသည် လေးနက်သည်။ ငါသည် ထိုအရာကို အမှန်တကယ် နားမလည်သေးပေ၊ သို့မဟုတ် ထိုအရာမှ များစွာ သင်ယူရရှိခြင်းမရှိသေးပေ။ သို့သော် အမှုအရာများ၏ အပျက်သဘောဆောင်သော အပိုင်းနှင့် ပတ်သက်သရွေ့၊ ခွဲခြားဖော်ထုတ်ရန် အခက်အခဲဆုံးသော ဖောက်ပြန်ပျက်စီးသည့် စိတ်သဘောထားများမှာ ဘုရားသခင် ဖော်ထုတ်သည့်အတိုင်း လူတို့၏ဖောက်ပြန်ပျက်စီးသော စိတ်သဘောထား၊ ဘုရားသခင်ကို ရန်လိုပြီး အာခံသည့် ၎င်းတို့၏ အနှစ်သာရ၊ ၎င်းတို့၏ ကောက်ကျစ်ဆိုးယုတ်သော သဘာဝနှင့် လှည့်စားခြင်းအပြင်၊ ဘုရားသခင်က ဖော်ထုတ်ပြီးဖြစ်သည့် လူတို့၏ စိတ်နှလုံး၏ အတွင်းကျဆုံးသောနေရာတွင် ပုန်းကွယ်နေသော ဖောက်ပြန်ပျက်စီးသည့် စိတ်သဘောထားတို့ဖြစ်သည်ကို ငါသိသည်။ ဤအရာကို ယခင်က ငါကိုယ်တိုင်နှင့် ငါ ဆက်စပ်ကြည့်၍မရခဲ့ပါ။ သို့သော် ယခုတွင် ငါသည် သဘောပေါက်လာပြီး ထိုဆက်စပ်မှုကို ပြုလုပ်ပြီးဖြစ်သည်။ ငါ၏ စိတ်နှလုံးက ဤအရာကို အနည်းငယ်နားလည်ပြီးဖြစ်သည်”ဟု ဆိုသည်။ ဤသည်မှာ တိုးတက်မှုဖြစ်သည်။ သင့်တွင် ဤခံစားချက်များရှိသည်။ သင်သည် သင့်ကိုယ်သင် ငြိမ်သက်စေပြီး သေသေချာချာ စဉ်းစားကြည့်ဖို့ ကြိုးစားသောအခါ ဘုရားသခင်အပေါ် နှစ်အချို့ကြာ ယုံကြည်ခဲ့သည့် သင်၏ အတွေ့အကြုံသည် အလွန်ပေါ့တန်လွန်းသည်ကို တွေ့မည်ဖြစ်ပြီး သင်သည် အမှုအရာများစွာတွင် ချို့တဲ့နေသည်ကို မြင်လိမ့်မည်။ သင်သည် သင်၏ ကိုယ်ပိုင်ဖောက်ပြန်ပျက်စီးခြင်း၏ အမှန်တရားအပေါ် နားလည်မှုအချို့ရှိသော်လည်း၊ နောင်တရရန် အစပြုရုံသာ ရှိသေးသည်။ သင်သည် အပြစ်လုပ်ခြင်း လျော့နည်းသွားပြီး အပြုအမူတွင် အသေးစား ပြောင်းလဲမှုအချို့ရှိသော်လည်း ဤသည်မှာ အသက်စိတ်သဘောထားပြောင်းလဲခြင်းနှင့် အလွန်ပင် ကွာခြားနေသေးသည်။ သင်သည် နောက်ထပ် နှစ်အနည်းငယ် တွေ့ကြုံပြီး သင်၏ ဖောက်ပြန်ပျက်စီးသော စိတ်သဘောထားကို ပို၍နက်နဲစွာ နားလည်ကာ သင်၏ အသက်စိတ်သဘောထားတွင် ပြောင်းလဲမှုအချို့ရှိသောအခါ သင်သည် ဘုရားသခင်ထံမှ ကြီးမြတ်သော ကယ်တင်ခြင်းကို ရရှိခဲ့ပြီဟု နောက်ဆုံးတွင် ခံစားရမည်ဖြစ်ပြီး သင်သည် “လူသားအပေါ် ဖော်ထုတ်သည့် ဘုရားနှုတ်ကပတ်တော်သည် မှန်ကန်သည်။ ဘုရားနှုတ်ကပတ်တော်များကို ငါ အာမင်ဟု ဆိုသည်။ ဘုရားနှုတ်ကပတ်တော်များသည် သမ္မာတရားဖြစ်ပြီး အလွန်ပင် မှန်ကန်လိုက်လေခြင်း”ဟု ဆိုလိမ့်မည်။ လူတို့သည် မိမိတို့ကိုယ်ကို မသိသောအခါတွင် ၎င်းတို့အားလုံးက “အခြားလူများက ဘုရားသခင်ကို သစ္စာဖောက်ကောင်းဖောက်နိုင်သည်။ သို့သော် ကျွန်ုပ်က မည်သည့်အခါမျှ သစ္စာဖောက်မည်မဟုတ်ပါ။ အခြားလူများက ဘုရားသခင်ကို စွန့်ပစ်ကောင်းစွန့်ပစ်နိုင်သည်။ သို့သော် ကျွန်ုပ်က မည်သည့်အခါမျှ စွန့်ပစ်မည်မဟုတ်ပါ” ဟု ဆိုကြသည်။ ဤစကားများသည် အနှစ်မရှိသော စကားများမဟုတ်လော။ လူတို့သည် အမှန်တရား၏ ထုတ်ဖော်ခြင်းကို ခံရကာ ၎င်းတို့ကိုယ်တိုင်က အလွန်ပင် စိတ်မချရသည်ကိုလည်းကောင်း၊ ၎င်းတို့အား ကြည့်ရှုစောင့်ရှောက်ပြီး ကာကွယ်ရန် ဘုရားသခင်ကို ၎င်းတို့လိုအပ်သည်ကိုလည်းကောင်း၊ ဘုရားသခင်၏ စောင့်ရှောက်မှုကို အမှန်တကယ် မစွန့်ခွာနိုင်သည်ကိုလည်းကောင်း၊ လူတို့သည် ယခုအချိန်အထိ ဆက်လက်တည်ရှိနေသည်မှာ ဘုရားသခင်၏ ကျေးဇူးတော်နှင့် သက်ညှာမှုကြောင့်သာ ဖြစ်သည်ကိုလည်းကောင်း၊ လူတို့တွင်ဝါကြွားစရာ မည်သည့်အရာမျှ မရှိသည်ကိုလည်းကောင်း ခံစားမိနိုင်လာသည်။ သင့်တွင် ဤခံစားချက်ရှိလျှင် ယင်းသည် သင်၏ အတွေ့အကြုံမှ လာခြင်းဖြစ်ပြီး အခြားလူများက သင့်အထဲသို့ သွတ်သွင်းလိုက်သောကြောင့်မဟုတ်ပေ။ သင်ကိုယ်တိုင်ဖြတ်သန်းပြီး ကြုံတွေ့ခဲ့ရသည့်အရာမှ လာသည်။ ဤအရာများသည် အလွန်ပင် လက်တွေ့ကျပြီး လေးနက်သည်။ လူများက မကြာခဏ ပြောဆိုသည့် အနှစ်မရှိသော ကြီးကျယ်သည့် စကားလုံးများထက် များစွာပို၍ လက်တွေ့ကျသည်။ သင့်တွင် ဤသို့သော အတွေ့အကြုံမျိုးရှိပြီး သင်၏ စိတ်နှလုံးက ဤခံစားချက်ရှိသောအခါတွင် သင်၏ စိတ်နှလုံးသည် ဘုရားသခင်ကိုလည်းကောင်း၊ ဘုရားနှုတ်ကပတ်တော်များကိုလည်းကောင်း၊ သမ္မာတရားကိုလည်းကောင်း ဆာငတ်လိမ့်မည်။ သင်သည် ဘုရားနှုတ်ကပတ်တော်များကို တန်ဖိုးထားလိုစိတ်၊ ဘုရားနှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံလိုစိတ်ရှိလာမည်ဖြစ်ပြီး ဘုရားသခင်နှင့် သင်၏ ဆက်ဆံရေးတွင် ဘုရားသခင်နှင့် တစ်ဆင့်ပို၍ နီးကပ်လာလိမ့်မည်။ ဤသည်မှာ သင်သည် ဘုရားသခင်အား ယုံကြည်ခြင်းတွင် မှန်သော လမ်းကြောင်းပေါ်သို့ ရောက်ရှိနေပြီဖြစ်ကာ သမ္မာတရား စစ်မှန်မှုထဲသို့ ဝင်ရောက်ရန် စတင်ပြီးဖြစ်သည်ဆိုသည့် သက်သေဖြစ်သည်။ စကားများနှင့် အယူဝါဒများအပြင်၊ အနှစ်မရှိသော သဘောတရားများကိုသာ အစဉ် ဟောကြားသော ထိုလူတို့သည် အဝေးသို့ အစဉ်ပို၍ ဖယ်ရှားခြင်းခံရပြီး ဘုရားအိမ်တော်တွင် ပိုပို၍ သီးခြားခွဲထားခြင်းခံရကာ အရှက်ရလာသည်။ ၎င်းတို့သည် မိမိတို့ကိုယ်ကို ဆင်ခြင်သုံးသပ်ရမည်ဖြစ်ပြီး၊ ၎င်းတို့အတွက် နိုးထရန် အချိန်ကျပြီဖြစ်သည်။

လူတစ်ယောက်တွင် သမ္မာတရား စစ်မှန်မှုရှိမရှိ တိုင်းတာရန်အတွက်၊ သို့မဟုတ် လူတစ်ယောက်သည် သမ္မာတရားအား လက်တွေ့လုပ်ဆောင်ခြင်းရှိမရှိကို ကြည့်ရန်အတွက် စံသတ်မှတ်ချက်မှာ အဘယ်နည်း။ ထိုသူ၌ တစ်စုံတစ်ခုဖြစ်ပျက်သောအခါ သူသည် ဘုရားသခင်အပေါ် မည်သည့်သဘောထားရှိသည်၊ သမ္မာတရားကို ရှာဖွေနိုင်ခြင်းရှိမရှိ၊ မိမိကိုယ်ကို အမှန်တကယ် သိမြင်ခြင်းရှိမရှိ၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်ခြင်းရှိမရှိတို့ကို သင် ကြည့်ရှုရမည်။ ဤအရာများကို ရှင်းလင်စွာ ရှုမြင်ခြင်းအားဖြင့် ထိုသူသည် သမ္မာတရားအား လက်တွေ့လုပ်ဆောင်ခြင်း ရှိမရှိ၊ သို့မဟုတ် သမ္မာတရား၏ စစ်မှန်မှုရှိမရှိဆိုသည်ကို သင် ဆုံးဖြတ်နိုင်သည်။ လူတစ်ယောက်သည် အမှုအရာများက သူ့အပေါ်သို့ ကျရောက်သောအခါ အစဉ်သဖြင့် စကားများနှင့် အယူဝါဒများကို ဟောကြားပြီး ကြီးကျယ်သောစကားများကို တတွတ်တွတ် ပြောပြောဆိုလျှင် သူသည် သမ္မာတရား စစ်မှန်မှုမရှိသည်မှာ သိသာထင်ရှားသည်။ သမ္မာတရား စစ်မှန်မှုမရှိသော တစ်စုံတစ်ယောက်အပေါ်သို့ အမှုအရာများ ကျရောက်သောအခါ ထိုသူသည် သမ္မာတရားကို လက်တွေ့လုပ်ဆောင်နိုင်သလော။ ထိုသို့လက်တွေ့လုပ်ဆောင်ဖို့ မဖြစ်နိုင်ပေ။ ထိုသူက၊ “ဤအရာများ ဖြစ်ပျက်ခဲ့သည်။ ဘုရားသခင်အပေါ် ငါ ကျိုးနွံနာခံမည်” ဟု ဆိုကောင်းဆိုနိုင်သည်။ သင်သည် အဘယ်ကြောင့် ဘုရားသခင်အပေါ် ကျိုးနွံနာခံလိုသနည်း။ စည်းမျဉ်းက မှန်ကန်သော်လည်း၊ သင့်ဘာသာ ချိန်ဆပြီး ဆုံးဖြတ်ခဲ့သည့် နည်းလမ်းတစ်ခုဖြင့် သင်၏ ခံစားချက်များကို အခြေခံပြီး ပြုမူနေခြင်း ဖြစ်ကောင်းဖြစ်နိုင်သည်။ သင်သည် ဘုရားသခင်ကို ကျိုးနွံနာခံခြင်းအကြောင်းကို ပြောဆိုသော်လည်း၊ စိတ်နှလုံးထဲတွင် ဘုရားသခင်လုပ်ဆောင်သမျှကို အစဉ် သံသယဝင်နေသည်။ ဘုရားသခင်သည် သူ လုပ်ဆောင်သည့် ပုံစံအတိုင်း အဘယ်ကြောင့် လုပ်ဆောင်သည်ကို သင် နားမလည်ပေ။ သို့တိုင်အောင် သင်သည် ဘုရားသခင်ကို ကျိုးနွံနာခံရမည်ဟု သင့်ကိုယ်သင် ပြောလျက်ရှိသည်။ အမှန်တကယ်တွင်မူ သင်သည် ဤသို့ လုပ်ဆောင်ရန် ရည်ရွယ်ခြင်းမရှိပေ။ သင်သည် အပြင်ပန်းတွင်သာ အာခံခြင်းမရှိသည့်ပုံပေါ်သည်၊ ညည်းညူခြင်းမရှိသည့်ပုံပေါ်ပြီး၊ ပြောသည့်အတိုင်း လုပ်ဆောင်သည့် ပုံပေါ်သည်။ သင်က ကျိုးနွံနာခံပြီးဖြစ်သည်ဟု ထင်ရသော်လည်း၊ ဤသို့သော ကျိုးနွံနာခံခြင်းမျိုးသည် အပြောသက်သက်၊ စည်းမျဉ်းစည်းကမ်းများကို လိုက်နာခြင်းသက်သက်သာဖြစ်သည်။ သင်သည် ကျိုးနွံနာခံခြင်းကို လက်တွေ့လုပ်ဆောင်နေခြင်းမဟုတ်ပေ။ သင်သည် ကျိုးနွံနာခံခြင်းကို တားဆီးသည့် ဖောက်ပြန်ပျက်စီးသော စိတ်သဘောထားကို ဆွဲထုတ်ပြီး စိစစ်ရမည်။ ဘုရားနှုတ်ကပတ်တော်များနှင့် ယှဉ်ကြည့်ရမည်။ သင်၏ ဖောက်ပြန်ပျက်စီးသော စိတ်သဘောထားကို အမှန်တကယ် သိမြင်လျှင်လည်းကောင်း၊ ဘုရားသခင်ကို အမှန်တကယ် နားလည်နိုင်ပြီး၊ ဘုရားသခင်က သူလုပ်ဆောင်သည့်ပုံစံအတိုင်း အဘယ်ကြောင့်လုပ်ဆောင်သည်ကို သင် သိလျှင်လည်းကောင်း၊ ဤအရာကို သင် အပြည့်အဝ နားလည်နိုင်လျှင်လည်းကောင်း ဘုရားသခင်ကို ကျိုးနွံနာခံနိုင်သည်။ သင်က “ဆင်းရဲဒုက္ခက မည်မျှ ကြီးမားပါစေ၊ ကျွန်ုပ်သည် မည်မျှအားနည်းပါစေ၊ သို့မဟုတ် ဝမ်းနည်းခြင်းကို ခံစားရပါစေ အပျက်သဘောဆောင်မည်မဟုတ်။ ဘုရားသခင်ကို ကျိုးနွံနာခံမည်။ အဘယ်ကြောင့်ဆိုသော် ဘုရားသခင်လုပ်ဆောင်သည့်အရာက ကောင်းသည်၊ သူလုပ်ဆောင်သမျှက မှန်ကန်သည်ဆိုသည်ကို ကျွန်ုပ်သိသောကြောင့်ဖြစ်သည်။ သူသည် မှားယွင်းသည့် မည်သည့်အရာကိုမျှ လုပ်ဆောင်မည်မဟုတ်ပေ” ဟု ဆိုလိမ့်မည်။ သင်သည် ဤအရာကိုရရှိသောအခါ သင်၏ ပြဿနာသည် လုံးဝ ပြေလည်သွားလိမ့်မည်။ လူအချို့သည် ဤနည်းဖြင့် သမ္မာတရားကို ရှာဖွေပြီး ပြဿနာများကို ဖြေရှင်းခြင်းမရှိပေ။ ၎င်းတို့သည် စကားများနှင့် အယူဝါဒများကို ဟောပြောခြင်းမျှသာ ဖြစ်ပြီး၊ အရာရာကို နားလည်သည့်အလားထင်ရသည်။ သို့သော် ၎င်းတို့အပေါ်သို့ အမှန်တကယ် ခက်ခဲမှုကျရောက်သောအခါ ၎င်းတို့သည် ဆန္ဒရှိသော်လည်း သမ္မာတရားကို လက်တွေ့မလုပ်ဆောင်နိုင်ပေ။ ၎င်းတို့၏ စိတ်နှလုံးတွင် မကျေနပ်ချက်များ၊ နားလည်မှုလွဲခြင်းများက ဆက်လက်၍ တည်ရှိနေသည်။ သို့တိုင်အောင် ၎င်းတို့သည် ပြဿနာကို ဖြေရှင်းရန်အတွက် သမ္မာတရားကို မရှာဖွေပေ။ ဤမကျေနပ်ချက်များ၊ နားလည်မှုလွဲခြင်းများသည် လူတို့၏ စိတ်ထဲတွင် ပုန်းကွယ်နေသည်။ ထိုအရာများသည် အမှန်တွင် အလျင်အမြန်ကူးစက်စေသော အန္တရာယ်ဖြစ်ပြီး သင့်တော်သော ပတ်ဝန်းကျင်တွင် ပေါက်ကွဲထွက်လိမ့်မည်။ ထိုသို့မဖြစ်မီတွင် လူတို့သည် ထိုအရာများကို မခံစားမိပေ။ ၎င်းတို့သည် သမ္မာတရားအားလုံးကို နားလည်ပြီး အခက်အခဲများ မရှိဟု တွေးထင်ကြသည်။ သို့သော် နောက်ပိုင်းတွင် ၎င်းတို့အပေါ်သို့ တစ်စုံတစ်ခု ကျရောက်သောအခါ သမ္မာတရားကို လက်တွေ့မလုပ်ဆောင်နိုင်ကြပေ။ ဤသည်မှာ သင်သည် ဘုရားသခင်အပေါ် စစ်မှန်သော ယုံကြည်ခြင်းမရှိကြောင်းနှင့် သမ္မာတရားကို အမှန်တကယ် နားမလည်ကြောင်းကို သက်သေပြသည်။ ယင်းက မည်သည့်အရာကို ဆိုလိုသနည်း။ သင်သည် စကားများနှင့် အယူဝါဒများ အနည်းငယ်ကို ဟောနိုင်ပြီး စည်းမျဉ်းစည်းကမ်းအနည်းငယ်ကိုသာ လိုက်နာနိုင်သည်ဆိုသည့် အဓိပ္ပာယ်ဖြစ်သည်။ သင်သည် တစ်ခါတစ်ရံတွင် ကျိုးနွံနာခံခြင်းရှိနိုင်သော်လည်း ယင်းသည် စည်းမျဉ်းစည်းကမ်းကို လိုက်နာသော ကျိုးနွံနာခံခြင်းဖြစ်ပြီး အလွန်နည်းပါးသော ကျိုးနွံနာခံခြင်းဖြစ်သည်။ သင်၏ အယူအဆများနှင့် မကိုက်ညီသောအရာတစ်ခုက သင့်အပေါ်သို့ ကျရောက်လျှင် သင်သည် ကျိုးနွံနာခံနိုင်မည်မဟုတ်ပေ။ ဤသည်မှာ သင်သည် ဘုရားသခင်ကို အမှန်တကယ် ကျိုးနွံနာခံနိုင်သောသူမဟုတ်၊ သင်၏ ဖောက်ပြန်ပျက်စီးသော စိတ်သဘောထားသည် ဖြေရှင်းပြီးခြင်း၊ ပြောင်းလဲပြီးခြင်းမရှိသည်ကို ပြသည်။ သင့်အပေါ်သို့ ကျရောက်သော အမှုအရာများနှင့်ပတ်သက်ပြီး သင်၏ ဖောက်ပြန်ပျက်စီးသော စိတ်သဘောထားကို သင် သိရမည်။ ဘုရားသခင်လုပ်ဆောင်သမျှကို သိပြီး နားလည်ကာ ထောက်ထားရမည်။ ထို့နောက်တွင် သင်သည် စစ်မှန်ပြီး လိုလားသော ကျိုးနွံနာခံခြင်းကို ရယူရမည်။ သင့်အပေါ်သို့ မည်သည့်အရာကျရောက်ပါစေ၊ သို့မဟုတ် သင်၏ အယူအဆများနှင့် မည်မျှမကိုက်ညီဘဲရှိပါစေ သင်ကျိုးနွံနာခံနိုင်ရမည်။ ဤသည်မှာ ဘုရားသခင်ကို အမှန်တကယ် ကျိုးနွံနာခံသောသူဖြစ်ရန်နှင့်၊ အမှန်တကယ်ပြောင်းလဲသောသူဖြစ်ရန်အတွက် ရောက်ရှိရမည့် အဆင့်ဖြစ်သည်။

ဘုရားသခင်အား နှစ်ချီ ယုံကြည်ခဲ့သူအများစုသည် ဘုရားသခင်အား ကျိုးနွံနာခံခြင်းက မည်သည့်အရာဖြစ်သည်ကို မသိကြပေ။ ၎င်းတို့သည် စကားများနှင့် အယူဝါဒများအား မည်သို့ပြောဆိုရမည်ကိုသာ သိပြီး သမ္မာတရားကို လက်တွေ့လုပ်ဆောင်ခြင်းဆိုသည်မှာ မည်သည့်အရာဖြစ်သည်၊ သို့မဟုတ် ဘုရားသခင်အား ကျိုးနွံနာခံရန်အတွက် သမ္မာတရားအား မည်သို့ လက်တွေ့လုပ်ဆောင်ရမည်ဆိုသည်တို့ကို မသိပေ။ ဤသည်မှာ အဘယ်ကြောင့်နည်း။ လူအချို့သည် အစဉ်သဖြင့် ၎င်းတို့၏ ကိုယ်ပိုင်အယူအဆများနှင့် စိတ်ကူးများအတိုင်း ဘုရားသခင်ကို ကျိုးနွံနာခံကြသည်။ ဘုရားသခင်ပြောသည့်အရာသည် ၎င်းတို့၏ အယူအဆများနှင့် မကိုက်ညီသောအခါ ၎င်းတို့သည် ကျိုးနွံနာခံနိုင်ခြင်းမရှိကြပေ။ ထို့နောက်တွင် ၎င်းတို့၌ ဘုရားသခင်အပေါ် အယူအဆများ၊ နားလည်မှုလွဲခြင်းများ ထွက်ပေါ်လာပြီး၊ သမ္မာတရားကို ၎င်းတို့ ရှာဖွေကြလိမ့်မည် မဟုတ်။ ၎င်းတို့သည် အမှန်တကယ်ပင် ဘုရားသခင်ကို ကျိုးနွံနာခံသူများဖြစ်လျှင် ဘုရားနှုတ်ကပတ်တော်က လူသား၏ အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ကျိုးနွံနာခံနိုင်လိမ့်မည်။ အဘယ်ကြောင့်ဆိုသော် ဘုရားသခင်အပေါ် လူသား၏ ကျိုးနွံနာခံခြင်းသည် လုံးဝ သဘာဝကျပြီး တရားသောကြောင့် ဖြစ်သည်။ လူတစ်ယောက်က ဤသို့ လက်တွေ့လုပ်ဆောင်လျှင် သူသည် ဘုရားသခင်ကို ကျိုးနွံနာခံနေခြင်းဖြစ်သည်။ ဤလက်တွေ့လုပ်ဆောင်မှုမှတစ်ဆင့် သမ္မာတရားကို နားလည်လာလျှင် ထိုသူ၌ ဘုရားသခင်အပေါ် ကျိုးနွံနာခံခြင်း၏ စစ်မှန်မှုရှိသည်။ လူအများစုသည် သမ္မာတရားကို လက်တွေ့လုပ်ဆောင်ဖို့ ကြိုးစားသောအခါ ဘုရားနှုတ်ကပတ်တော်၏ တိုက်ရိုက်အယူဝါဒကိုသာ လက်တွေ့လုပ်ဆောင်ပြီး သမ္မာတရားကို လက်တွေ့လုပ်ဆောင်နေသည်ဟု ထင်ကြသည်။ အမှန်မှာ ထိုသို့လုပ်ဆောင်ခြင်းသည် သမ္မာတရားအား လက်တွေ့လုပ်ဆောင်ခြင်းအဖြစ် စံမမီပေ။ သမ္မာတရားအား လက်တွေ့လုပ်ဆောင်ရာတွင် စည်းမျဉ်းများရှိရမည်။ လူတစ်ယောက်သည် လက်တွေ့လုပ်ဆောင်မှုစည်းမျဉ်းများကို မရှာတွေ့နိုင်လျှင် သူသည် စည်းမျဉ်းစည်းကမ်းများကို လိုက်နာနေခြင်းသာဖြစ်ပြီး၊ ဤသို့ လက်တွေ့လုပ်ဆောင်မှုသည် စည်းမျဉ်းများနှင့်အညီ ဆောင်ရွက်ခြင်း၏ အသေးစိတ်အချက်အလက်များ မပါရှိပေ။ လူများစွာတို့သည် စကားများနှင့် အယူဝါဒများ၏ စည်းမျဉ်းစည်းကမ်းများကိုသာ ထိန်းသိမ်းပြီး ၎င်းတို့၏ လက်တွေ့လုပ်ဆောင်ခြင်းအတွက် စည်းမျဉ်းမရှိပေ။ ယင်းသည် သမ္မာတရားအား လက်တွေ့လုပ်ဆောင်ခြင်း စံနှုန်းများကို မမီပေ။ ဘာသာတရားတွင်ရှိသော လူတိုင်းသည် ၎င်းတို့၏ ကိုယ်ပိုင်အယူအဆများ၊ စိတ်ကူးများအတိုင်း လုပ်ဆောင်ကြပြီး ဤသည်မှာ သမ္မာတရားအား လက်တွေ့လုပ်ဆောင်ခြင်းဖြစ်သည်ဟု ထင်ကြသည်။ ဥပမာအားဖြင့် ၎င်းတို့သည် ချစ်ခြင်းအကြောင်း၊ သို့မဟုတ် နှိမ့်ချခြင်းအကြောင်းကို ဟောကောင်းဟောနိုင်သည်။ သို့သော် ၎င်းတို့လုပ်ဆောင်သမျှမှာ ကြားကောင်းသောစကားများကို သံယောင်လိုက်ပြောဆိုခြင်းသာဖြစ်သည်။ ၎င်းတို့၏ လက်တွေ့လုပ်ဆောင်မှုတွင် စည်းမျဉ်းမရှိသကဲ့သို့၊ အခြေခံအကျဆုံးသောအရာများကို ၎င်းတို့ သဘောမပေါက်နိုင်ပေ။ ဤသို့ လက်တွေ့လုပ်ဆောင်လျှင်၊ သမ္မာတရား စစ်မှန်မှုထဲသို့ မည်သို့ ဝင်ရောက်နိုင်မည်နည်း။ သမ္မာတရားသည် ဘုရားနှုတ်ကပတ်တော် ဖြစ်၏။ လူသားက လက်တွေ့အရှိတရားကို အသက်ရှင်နေထိုင်သည်။ လူတစ်ယောက်သည် သမ္မာတရားကို လက်တွေ့လုပ်ဆောင်ပြီး ဘုရားနှုတ်ကပတ်တော်အတိုင်း အသက်ရှင်နေထိုင်မှသာ သမ္မာတရား စစ်မှန်မှုကို ပိုင်ဆိုင်သည်။ ဘုရားနှုတ်ကပတ်တော်ကို လက်တွေ့လုပ်ဆောင်ခြင်းနှင့် တွေ့ကြုံခြင်းမှတစ်ဆင့် လူတို့သည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် ဘုရားနှုတ်ကပတ်တော်အပေါ် အမှန်တကယ် သိမြင်မှုကို ရရှိသည်။ ထိုအခါမှသာ သမ္မာတရားကို နားလည်ကြသည်။ သမ္မာတရားကို အမှန်တကယ်နားလည်သူတို့သည် လက်တွေ့လုပ်ဆောင်မှု စည်းမျဉ်းများကို ဆုံးဖြတ်နိုင်ကြသည်။ သင်သည် လက်တွေ့လုပ်ဆောင်မှုစည်းမျဉ်းများကို နားလည်သဘောပေါက်သောအခါ သင်၏ အပြောနှင့်အလုပ်တွင် စည်းမျဉ်းများရှိလိမ့်မည်ဖြစ်ပြီး၊ သင်၏ တာဝန်ထမ်းဆောင်မှုသည် သမ္မာတရားစည်းမျဉ်းများနှင့် ကိုက်ညီလိမ့်မည်။ ဤသည်မှာ သမ္မာတရားအား လက်တွေ့လုပ်ဆောင်ခြင်းဆိုသည့်အရာဖြစ်သည်။ ဤသည်မှာ သမ္မာတရား စစ်မှန်မှုရှိခြင်းဆိုသည့်အရာဖြစ်သည်။ သမ္မာတရား၏ စစ်မှန်မှုအတိုင်း သင် အသက်ရှင်နေထိုင်သည့်အခါမှသာ သမ္မာတရားအား သင် လက်တွေ့လုပ်ဆောင်ခြင်းဖြစ်သည်။ သင်သည် သမ္မာတရား စစ်မှန်မှုအတိုင်း အသက်ရှင်နေထိုင်ခြင်းမရှိလျှင် သင်သည် သမ္မာတရားအား လက်တွေ့လုပ်ဆောင်နေခြင်းမဟုတ်ပေ။ သမ္မာတရားအား လက်တွေ့လုပ်ဆောင်ခြင်းသည် လူတို့စိတ်ကူးထင်မြင်သည့်အတိုင်း စည်းမျဉ်းစည်းကမ်းများကို လိုက်နာခြင်းနှင့်ဆိုင်သော ကိစ္စသက်သက်မဟုတ်ပေ။ မိမိ လက်တွေ့လုပ်ဆောင်လိုသည့် မည်သည့်ပုံစံဖြင့်မဆို မလုပ်ဆောင်ရပေ။ ဘုရားသခင်သည် ဘုရားနှုတ်ကပတ်တော်များကို လက်တွေ့လုပ်ဆောင်ခြင်း၊ တွေ့ကြုံခြင်းလမ်းကြောင်းတွင် သမ္မာတရားအား သင် အမှန်တကယ် နားလည်ခြင်းရှိမရှိနှင့် သင်၏ အပြောနှင့် အလုပ်တွင် သမ္မာတရား စည်းမျဉ်းများရှိမရှိတို့ကို ကြည့်သည်။ သင်သည် သမ္မာတရားကို နားလည်ပြီး လက်တွေ့လုပ်ဆောင်နိုင်လျှင် သင့်၌ အသက်ဝင်ရောက်မှု ရှိလိမ့်မည်။ ဘုရားနှုတ်ကပတ်တော်နှင့်ပတ်သက်ပြီး သင့်တွင် မည်သည့် အတွေ့အကြုံနှင့် အသိပညာများရှိပါစေ၊ မည်သည့်နားလည်သဘောပေါက်မှုများရှိပါစေ ဤအရာများသည် သင်၏ အသက်ဝင်ရောက်မှုနှင့် တိုက်ရိုက် ဆက်နွှယ်နေသည်။ သင်သည် အမှုအရာများစွာကို ကြုံတွေ့ခဲ့လျှင်လည်းကောင်း၊ အကြိမ်များစွာ ကျရှုံးခဲ့လျှင်လည်းကောင်း၊ စစ်မှန်သော သင်ခန်းစာများကို ရရှိခဲ့ပြီး၊ လက်တွေ့ကျသော အတွေ့အကြုံများရှိခဲ့လျှင်လည်းကောင်း သင်သည် သမ္မာတရား၏ စစ်မှန်မှုရှိသည်ဟု ခံစားကောင်း ခံစားရနိုင်သည်။ ဤသည်မှာ တိကျမှန်ကန်သလော။ တိကျမှန်ကန်ခြင်းမရှိပေ။ ဤသို့သော ခံစားချက်သည် စိတ်ချရသလော။ စိတ်ချရခြင်းလည်းမရှိပေ။ သမ္မာတရား စစ်မှန်မှုရှိသောသူများသည် ဘုရားသခင်ကို ကျိုးနွံနာခံနိုင်ပြီး ဘုရားသခင်အတွက် သက်သေခံနိုင်သည်။ ၎င်းတို့၏ သက်သေခံချက်ကို ကြားရသည်မှာ အခြားလူများအတွက် အလွန်ပင် တည်ဆောက်စရာဖြစ်သည်။ ထိုလူများသာ သမ္မာတရား စစ်မှန်မှုရှိသည်ဟု ဆိုနိုင်သည်။ သမ္မာတရားကို နားလည်သောသူတို့၏ အသိအမှတ်ပြုမှုနှင့် ထောက်ခံမှုကို ရယူနိုင်သောသူတစ်ယောက်သာလျှင် သမ္မာတရား စစ်မှန်မှုရှိသည်။ သင်သည် သမ္မာတရားစစ်မှန်မှုရှိမရှိဆိုသည်မှာ ဘုရားနှုတ်ကပတ်တော်အပေါ် သင်၏ လက်တွေ့လုပ်ဆောင်မှုနှင့် တွေ့ကြုံမှုတွင် သမ္မာတရားကို သင်နားလည်ပြီး ဘုရားသခင်ကို သိမြင်လာနိုင်ခြင်းရှိမရှိဆိုသည့်အပေါ်တွင် အရေးပါစွာဖြင့် မူတည်လျက်ရှိသည်။ သင်၏ လက်တွေ့လုပ်ဆောင်မှုနှင့် အတွေ့အကြုံသည် ဘုရားနှုတ်ကပတ်တော်နှင့်လည်းကောင်း၊ သမ္မာတရားနှင့်လည်းကောင်း မသက်ဆိုင်လျှင် သင့်တွင် စစ်မှန်သော ဘဝအတွေ့အကြုံမရှိပေ။ ဤအရာက ဘုရားသခင်နှင့် သင်၏ ဆက်ဆံရေးသည် ပုံမှန်မဟုတ်သည်ကိုလည်း သက်သေပြသည်။ ဘုရားသခင်နှင့် သင်၏ ဆက်ဆံရေးသည် ပုံမှန်မဟုတ်ဟု ငါ အဘယ်ကြောင့်ဆိုသနည်း။ အဘယ်ကြောင့်ဆိုသော် သင့်တွင် ဘုရားနှုတ်ကပတ်တော်နှင့် သက်ဆိုင်သော လက်တွေ့လုပ်ဆောင်မှု၊ သို့မဟုတ် အတွေ့အကြုံမရှိသောကြောင့်ဖြစ်ပြီး၊ သင်သည် သမ္မာတရားအား နားလည်ခြင်းကို မရရှိသေးသောကြောင့်ဖြစ်သည်။ ယင်းက သင်သည် ဘုရားသခင်အား ကျိုးနွံနာခံသောသူဖြစ်ဖို့ မဆိုထားနှင့်။ ဘုရားသခင်၏ လုပ်ဆောင်မှုကို ကြုံတွေ့သောသူမဟုတ်ဆိုသည်ကို ပြသည်။ သင်သည် ဘုရားသခင်အား နှစ်များစွာ ယုံကြည်ခဲ့ပြီး စမ်းသပ်မှုနှင့် ဆင်းရဲဒုက္ခများစွာကို ကြုံရပြီး ဘုရားသခင်အပေါ် သင်၏ ယုံကြည်ခြင်းနှင့် ချစ်ခြင်းက ကြွီးထွားလာပြီးဖြစ်မှသာ၊ သင်၏ သက်သေခံချက်တွင် ခိုင်မာစွာ ရပ်တည်ပြီးမှသာ သင်သည် ဘုရားသခင်အပေါ် စစ်မှန်သော ယုံကြည်ခြင်းရှိကြောင်း ပေါ်လွင်မည် ဖြစ်သည်။ ထိုသို့သော စစ်မှန်သော ယုံကြည်ခြင်းကို သင်၏ သက်သေခံချက်တွင် ခိုင်မာစွာ ရပ်တည်ခြင်းအားဖြင့် သက်သေပြရမည်။ ထိုသို့ သင် လုပ်ဆောင်နိုင်ခြင်းရှိမရှိသည်မှာ အရေးပါသည်။ ဤစစ်ဆေးမှုက သင်သည် သမ္မာတရားကို လက်တွေ့လုပ်ဆောင်နိုင်ခြင်းရှိမရှိဆိုသည်ကို ဆုံးဖြတ်သည်။ ယင်းသည် သင့်တွင် စစ်မှန်သော ယုံကြည်ခြင်းရှိမရှိကို ထုတ်ဖော်သည်။ ဥပမာ ဘုရားသခင်သည် အခြေအနေတစ်ခုကို စီစဉ်ပြီး သင်အချစ်ဆုံး၊ ဂရုအစိုက်ဆုံးသောသူကို၊ သို့မဟုတ် သင်အမြတ်နိုးဆုံးသောအရာကို ယူဆောင်သွားဖို့ ဘုရားသခင် ရည်ရွယ်သည်ကို သင်မြင်လျှင် သင်၏ သဘောထားသည် မည်သို့ဖြစ်မည်နည်း။ ဤသည်မှာ “အို ဘုရားသခင်၊ ကိုယ်တော်လုပ်သမျှက ကောင်းမွန်သည်။ ကိုယ်တော်ကို ကျေးဇူးတင်ပြီး ချီးမွမ်းပါသည်” ဟု ပြောရုံပြောခြင်းက စမ်းသပ်မှုကို သင်အောင်မြင်သည်ဟု မဆိုလိုပေ။ သင်အချစ်ဆုံးသောသူက သူ၏ နောက်ဆုံးထွက်သက်ဝင်သက်ကို ရှူရှိုက်နေသည်ကို သင်မြင်သောအခါတွင် သင်၏ စိတ်နှလုံးသည် မချိတင်ကဲဝေဒနာခံစားပြီး ဗြောင်းဆန်နေလိမ့်မည်။ သင်က “သူတို့သေလျှင် ကျွန်ုပ်အသက်မရှင်နိုင်ပါ။ ကျွန်ုပ်သည် သူတို့မရှိရင် မဖြစ်သောကြောင့် သူတို့နှင့်အတူသေမည်။ သူတို့သေလျှင် ဘုရားသခင်ကို ကျွန်ုပ်ယုံကြည်မည်မဟုတ်တော့ပါ” ဟု ဆိုသည်။ ဤသို့ဆိုလျှင် သင်သည် သမ္မာတရား စစ်မှန်မှုမရှိသကဲ့သို့ အပြည့်အဝ ထုတ်ဖော်ခံရပြီး ဖြစ်သည်။ သင့်တွင် စစ်မှန်သော ယုံကြည်ခြင်းရှိသလော။ သင်ချစ်ရသောသူသေပြီး သင်က အသက်မရှင်နိုင်ပေ။ သင်သည် ဘုရားသခင်ကိုပင် အလိုမရှိပေ။ သင်ချစ်ရသောသူသေပြီး သင်ကဘုရားသခင်ကိုပင် မနာခံပေ။ ဤသည်မှာ သင်ချစ်ပြီး ကျိုးနွံနာခံသောအရာမှာ လူဖြစ်သည်ကို သက်သေပြသည်။ သင်သည် ဤအရာအားဖြင့် ထုတ်ဖော်ခြင်းခံရပြီမဟုတ်လော။ သင်သည် ဘုရားသခင်ကို ချစ်ဖို့မဆိုထားနှင့်။ အခြေခံအားဖြင့် ဘုရားသခင်ကို ကျိုးနွံနာခံသူပင်မဟုတ်ပေ။ အခြားလူများနှင့် သင် ပုံမှန်မိတ်သဟာယဖွဲ့ရာတွင် အနှစ်မရှိသော ပြောဆိုမှုများ၊ အယူဝါဒများနှင့် ပြည့်နေပြီး လက်တွေ့ကျသော၊ စိတ်နှလုံးထဲမှလာသော စကားများဖြစ်မည်မဟုတ်ပေ။ သင်ပြောဆိုသည့် အယူဝါဒများနှင့် သင်အော်ဟစ်သည့် ဆောင်ပုဒ်များသည် သင်၏ ယုံကြည်ခြင်းမှ အရင်းခံခြင်းဟုတ်မဟုတ်ဆိုသည်နှင့် ယင်းတို့က သင်၏ စစ်မှန်သော နားလည်မှုကို ထင်ဟပ်ခြင်း ရှိမရှိဆိုသည့် ဤအရာများက သင့်ကို အပြည့်အဝ ထုတ်ဖော်လိမ့်မည်။ သင်သည် အတုအယောင် ယုံကြည်သူတစ်ယောက်၊ အယောင်ဆောင်သူတစ်ယောက်၊ မယုံကြည်သူတစ်ယောက်ဖြစ်သည်ကို တွေ့ရှိရသည်။ သင်သည် ဘုရားသခင်အပေါ် သင်၏ ယုံကြည်ခြင်းတွင် အပြောသက်သက်သာ ဖြစ်သည်။ ဘုရားနှုတ်ကပတ်တော်များသည် သင်၏ စိတ်နှလုံးတွင် အမြစ်တွယ်ခြင်းမရှိ။ ဘုရားသခင်ကို ယုံကြည်ရာတွင် ကြောက်စရာအကောင်းဆုံးဖြစ်သော ပုံစံမှာ လူတစ်ယောက်က အယူဝါဒအားလုံးကို နားလည်သော်လည်း ဘုရားသခင်အပေါ် စစ်မှန်သော ယုံကြည်ခြင်းအနည်းငယ်မျှပင် မရှိသည့်အခါတွင်ဖြစ်သည်။ စစ်မှန်သော ယုံကြည်ခြင်းကို မည်သို့ အတည်ပြုနိုင်သနည်း။ အဓိကအားဖြင့်၊ လူတစ်ယောက်သည် သူ့အပေါ်တွင် အမှုအရာများ ဖြစ်ပျက်သောအခါ သမ္မာတရားကို လက်ခံပြီး လက်တွေ့လုပ်ဆောင်နိုင်သလောဆိုသည်ကို ကြည့်ခြင်းအားဖြင့် ဖြစ်သည်။ သူသည် မည်သည့်အခါမျှ သမ္မာတရားကို လက်မခံသကဲ့သို့ လက်တွေ့လုပ်ဆောင်ခြင်းမရှိလျှင် အမှန်တကယ်တွင် သူသည် ထုတ်ဖော်ခံရပြီးဖြစ်သည်။ ထိုသူအား ထုတ်ဖော်ရန်အတွက် စမ်းသပ်မှုတစ်ခုကို စောင့်ရန် မလိုတော့ပေ။ နေ့စဉ်အသက်တာတွင် လူတစ်ယောက်၌ အမှုအရာများ ဖြစ်ပျက်သောအခါ သူ၌ သမ္မာတရား စစ်မှန်မှုရှိမရှိကို ရှင်းလင်းစွာ မြင်နိုင်သည်။ သမ္မာတရားအား လိုက်စားလေ့မရှိသကဲ့သို့ ၎င်းတို့တွင် အမှုအရာများ ဖြစ်ပျက်သောအခါ သမ္မာတရားကို လက်တွေ့မလုပ်ဆောင်သောသူများစွာရှိသည်။ ဤသို့သောသူများသည် ၎င်းတို့ကို ထုတ်ဖော်ရန် စမ်းသပ်မှုတစ်ခုကို စောင့်ဆိုင်းဖို့လိုသလော။ လုံးဝ မလိုအပ်ပေ။ အချိန်တစ်ခုကြာပြီးနောက်တွင် ၎င်းတို့ မပြောင်းမလဲရှိနေပါက၊ ထုတ်ဖော်ခံရပြီးဖြစ်သည်ဆိုသည့် အဓိပ္ပာယ်ပင်ဖြစ်သည်။ ၎င်းတို့သည် ပြုပြင်ခြင်း၊ ကိုင်တွယ်ဖြေရှင်းခြင်းကို ခံရသော်လည်း သမ္မာတရားကို လက်မခံသကဲ့သို့ စွဲစွဲမြဲမြဲ နောင်တမရဘဲ ရှိနေလျှင် ၎င်းတို့သည် ပို၍ပင် ထုတ်ဖော်ခြင်းခံရသင့်ပြီး ရှင်းလင်းပစ်ကာ ဖယ်ရှားရှင်းလင်းခံရသင့်သည်။ သမ္မာတရားအား လက်ခံခြင်း၊ သို့မဟုတ် လက်တွေ့လုပ်ဆောင်ခြင်းကို အာရုံမစိုက်လေ့ရှိသောသူများအားလုံးသည် မယုံကြည်သူများဖြစ်ပြီး မည်သည့်အလုပ်ကိုမဆို မအပ်နှံရပေ၊ သို့မဟုတ် မည်သည့်တာဝန်ကိုမဆို မယူရပေ။ သမ္မာတရားမရှိသောသူတစ်ယောက်သည် ခိုင်မာစွာ ရပ်တည်နိုင်သလော။ သမ္မာတရားအား လက်တွေ့လုပ်ဆောင်ရန် အရေးကြီးသလော။ သမ္မာတရားအား မည်သည့်အခါမျှ လက်တွေ့မလုပ်ဆောင်သည့်သူများကိုသာ ကြည့်လော့။ ၎င်းတို့အားလုံး ထုတ်ဖော်ခြင်းခံရဖို့အတွက် နှစ်များစွာ မလိုအပ်ပေ။ ၎င်းတို့တွင် အတွေ့အကြုံဆိုင်ရာ သက်သေခံချက် လုံးဝမရှိပေ။ ၎င်းတို့သည် မည်မျှပင် ဆုတ်ယုတ်ပြီး သနားဖွယ်ဖြစ်သနည်း။ မည်မျှပင် အရှက်ရကြမည်နည်း။

လူတစ်ယောက်တွင် ဘုရားသခင်အပေါ် စစ်မှန်စွာ ယုံကြည်ခြင်းက မည်သို့ ဖြစ်လာသနည်း။ အတွေ့အကြုံမှ ဖြစ်လာသည်။ အတွေ့အကြုံမှ မည်သို့ ဖြစ်လာသနည်း။ သင်သည် လူတိုင်း၊ ဖြစ်ရပ်တိုင်း၊ သင် ကြုံတွေ့ရသည့် အရာတိုင်းတွင် ဘုရားသခင်၏ ရည်ရွယ်ချက်များကို ရှာဖွေပြီး ချင့်ချိန်တွေးဆနိုင်လျှင်၊ ထိုမှတစ်ဆင့် ဘုရားသခင်ကို သိကျွမ်းနိုင်လျှင် အတွေ့အကြုံများစွာ ကြုံတွေ့ပြီးနောက်တွင် သင်သည် တဖြည်းဖြည်း ဘုရားသခင်ကို အမှန်တကယ် သိကျွမ်းလာလိမ့်မည်။ နှုတ်ဖြင့် နားလည်ခြင်းမဟုတ်ဘဲ သင့်အတွင်းနက်နက်ရှိ ထိုးထွင်းသိမြင်မှု ဖြစ်သည်။ သင်၏ စိတ်နှလုံးက ယုံကြည်ပြီး သင်၏ နှုတ်က အသိအမှတ်ပြုသော ဘုရားသခင်သည် သင်၏ စိတ်နှလုံးတွင် အသက်ရှင်သည်။ သူ့ကို မည်သူကမျှ သင့်ထံမှ ယူဆောင်မသွားနိုင်ပေ။ ယောဘကဲ့သို့ပင် သူသည် စမ်းသပ်ခြင်းခံရပြီး သူ၏ မိတ်ဆွေများက “သင်သည် အပြစ်ပြုပြီး ဘုရားကို ပုန်ကန်ပြစ်မှားလေပြီ။ သင့်အား ခွင့်လွှတ်စေရန် ယေဟောဝါဘုရားသခင်အား လျင်မြန်စွာ တောင်းပန်လော့” ဟု ပြောသောအခါ ယောဘက ထိုသို့ မတွေးခဲ့ပေ။ သို့သော် အဘယ်ကြောင့် ထိုသို့မတွေးခဲ့သနည်း။ ဤသည်မှာ အဘယ်ကြောင့်ဆိုသော် သူသည် ဆယ်စုနှစ်များစွာ အသက်ရှင်နေထိုင်ပြီးနောက်တွင် ဘုရားသခင်အပေါ် သူ၏ နားလည်မှုသည် အတွေ့အကြုံပေါ် အခြေခံခြင်းမဟုတ်သောကြောင့်ဖြစ်သည်။. သူက “ဘုရားသခင်သည် လူသားကို ကောင်းချီးပေးပြီး သနားညှာတာသည်။ လူသားကို မည်သည့်အခါမျှ ပိတ်ပင်ခြင်းမရှိ” ဟူ၍ မပြောခဲ့ပေ။ သူတွေ့ကြုံခဲ့သည့်အရာမှာ ဘုရားသခင်က လူသားကို ပေးသနားသော်လည်း ပြန်လည်ယူဆောင်ခြင်းလည်းပြုသည်ဟူ၍ ဖြစ်သည်။ ဘုရားသခင်သည် လူသားကို ပေးသနားသောအခါတွင် သူသည် တစ်ခါတစ်ရံ ဆုံးမခြင်း၊ ပဲ့ပြင်ဆုံးမခြင်း၊ အပြစ်ဒဏ်ပေးခြင်းတို့ကိုလည်း လုပ်ဆောင်သည်။ လူတို့အပေါ် ဘုရားသခင် လုပ်ဆောင်သည့်အရာသည် လူသား၏ စိတ်၊ အတွေး၊ သို့မဟုတ် စိတ်ကူးတို့၏ စေစားခြင်းကို မခံရပေ။ ထို့ကြောင့် ယောဘ၏ ဆယ်စုနှစ်များစွာရှိသော ဘဝအတွေ့အကြုံများမှတစ်ဆင့် ယောဘက၊ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) ဟူ၍ ကောက်ချက်ချသည်။ ဆိုလိုသည်မှာ ဘုရားသခင် လုပ်ဆောင်သမျှသည် လူသား၏ အမြင်တွင် ကောင်းသည်ဟု သတ်မှတ်သည်ဖြစ်စေ၊ ဆိုးသည်ဟု သတ်မှတ်သည်ဖြစ်စေ သူ၏ စီစဉ်ညွှန်ကြားမှု၏ တစ်စိတ်တစ်ပိုင်းဖြစ်သည်။ မကောင်းသောအရာများ ဖြစ်ပျက်လျှင်ပင် စာတန်သည် ဘုရားသခင်၏ ခွင့်ပြုချက်မရှိဘဲ မလုပ်ဆောင်ရဲပေ။ လူသားမျိုးနွယ်သည် ဘုရားသခင်၏ လက်ထဲတွင်ရှိပြီး၊ ဘုရားသခင်၏ အချုပ်အခြာအာဏာအောက်တွင် လူသားမျိုးနွယ်သည် မည်သည့်အရာကိုမျှ ကြောက်ရန်မလိုပေ။ သင်သည် စာတန်၏ လက်အတွင်းသို့ ကျရောက်လျှင်ပင် ဘုရားသခင်၏ အချုပ်အခြာအာဏာအောက်တွင် ရှိနေဆဲဖြစ်မည်ဖြစ်ပြီး၊ စာတန်သည် ဘုရားသခင်၏ ခွင့်ပြုချက်မရှိဘဲ သင့်အား ထိရဲမည်မဟုတ်ပေ။ ယောဘသည် ဤမျှအထိ နားလည်သောကြောင့် ဘုရားသခင်က မည်သည့်အရာကို လုပ်ဆောင်သည်ဖြစ်စေ ညည်းညူခြင်းမရှိပေ။ ယေဟောဝါဘုရားသခင်သည်သာလျှင် အရာအားလုံးအပေါ် အချုပ်အခြာအာဏာ ကိုင်စွဲသည့် စစ်မှန်သော ဘုရားသခင်ဖြစ်သည်ကိုလည်းကောင်း၊ ကောင်းကင်တမန်များ၊ နတ်ဆိုးများ၊ မကောင်းဆိုးဝါးများအားလုံးက ဘုရားမဟုတ်သည်ကိုလည်းကောင်း သူက ရှင်းလင်းစွာ မြင်သည်။ အရာရာအပေါ် အချုပ်အခြာအာဏာကို မည်သူ ကိုင်စွဲသနည်း။ မည်သူက လူသားမျိုးနွယ်အပေါ်၊ ရှိသမျှအရာအားလုံးအပေါ် အချုပ်အခြာအာဏာ ကိုင်စွဲသနည်း။ ဘုရားသခင်ဖြစ်သည်။ အရပ်သုံးစကားဖြင့်ပြောရလျှင် ဘုရားသခင်သည် အကြီးမြတ်ဆုံးဖြစ်သည်။ လူတစ်ယောက်၏ မိသားစု၊ သူ၏ ချမ်းသာကြွယ်ဝမှုအဆင့်၊ သူ၏ နေ့ရက်များကို စိတ်သက်သာမှုဖြင့် ကုန်ဆုံးသည်ဖြစ်စေ သို့မဟုတ် စိတ်ဆင်းရဲခြင်းဖြင့် ကုန်ဆုံးသည်ဖြစ်စေ၊ ၎င်းတို့၏ သက်တမ်းဖြစ်သည့် ထိုအရာအားလုံးသည် ဘုရားသခင်၏ လက်ထဲတွင်ရှိသည်။ ယောဘသည် ဤအရာနှင့်စပ်လျဉ်း၍ အလွန်လေးနက်သော အတွေ့အကြုံရှိပြီး သူ့ဘဝတွင် တစ်ကြိမ်၊ နှစ်ကြိမ်သာ ကြုံရခြင်းမဟုတ်ပေ။ တစ်စုံတစ်ခု ဖြစ်ပျက်သောအခါတိုင်းတွင် ယင်းသည် ဘုရားသခင်၏ အချုပ်အခြာအာဏာအတွင်းတွင် ဖြစ်ပျက်သည်ကို သူ နားလည်နိုင်လျှင် သူ၏ မှတ်ဉာဏ်တွင် နက်ရှိုင်းစွာ စွဲထင်သွားသည်။ ဤအရာများသည် ကြုံသလို ဖြစ်ပျက်ခြင်းမဟုတ်၊ သို့မဟုတ် လူသား၊ သို့မဟုတ် စာတန်၏ အလိုဆန္ဒအတိုင်း ဖြစ်ပျက်ခြင်းမဟုတ်ဘဲ ဘုရားသခင်၏ လုပ်ဆောင်မှုဖြစ်သဖြင့် သူ ညည်းညူ၍ မရကြောင်းကို သူ အလေးအနက်ခံစားကာ နားလည်ခဲ့သည်။ ယောဘသည် အလွန်ကြီးမားသော စမ်းသပ်မှုများကို ဖြတ်သန်းရသောအခါတွင် မည်သည့်အရာကို သဘောပေါက်ခဲ့သနည်း။ ဘုရားသခင်သည် အထွတ်အထိပ်ဖြစ်သည်၊ ဘုရားသခင်သည် ဉာဏ်ပညာရှိသည်ဆိုသည်ကို သဘောပေါက်သွားသည်။ ဘုရားသခင်က မည်သည့်အရာကို လုပ်ဆောင်ပါစေ သူသည် ဘုရားသခင်အား အစဉ် ချီးမွမ်းနိုင်သည်။ သင့်ထံ ဤသို့သောအရာများ ဖြစ်ပျက်ပြီး၊ သင်က နားမလည်နိုင်လျှင် ဝေဖန်အပြစ်တင်ခြင်းမပြုနှင့်၊ သို့မဟုတ် သင်၏ ကိုယ်ပိုင် ကောက်ချက်ကို မချနှင့်။ သင်သည် ဘုရားသခင်၏ စေတနာက အဘယ်သို့ရှိသည်ကို မသိလျှင် ရှာဖွေလော့။ စောင့်ဆိုင်းလော့။ ထို့နောက် ကျိုးနွံနာခံလော့။ ဤသည်မှာ လက်တွေ့လုပ်ဆောင်ရန် အကောင်းဆုံးနည်းလမ်းဖြစ်ပြီး အကောင်းဆုံး လက်တွေ့လုပ်ဆောင်ခြင်း လမ်းကြောင်း ဖြစ်သည်။ ဤသို့မဟုတ်လျှင် သင်သည် အရှက်ကွဲပြီး အရှက်ရလိမ့်မည်။ ယောဘက ဤအရာများနှင့်သက်ဆိုင်၍ အလွန်နက်ရှိုင်းသော အတွေ့အကြုံဆိုင်ရာ အသိပညာ ရှိသည်။ သင်သည် ဘုရားသခင်ကို အစဉ်သဖြင့် နားလည်မှုလွဲလျှင် သမ္မာတရားကို ရရှိနိုင်လိမ့်မည်မဟုတ်သကဲ့သို့ ဘုရားသခင်၏ ကောင်းချီးများကို လက်လွှတ်ရလိမ့်မည်။ သင်သည် ဆင်းရဲဒုက္ခများစွာကို ခံစားရလျှင်ပင် ဘုရားသခင်နှင့် သင်၏ ဆက်ဆံရေးသည် ပုံမှန်မဟုတ်သောကြောင့်၊ ဘုရားသခင်ကို ဘုရားအဖြစ် သင်မဆက်ဆံသောကြောင့်၊ ဘုရားသခင်၏ အမှုတော်ကို သင်နားမလည်သကဲ့သို့ ဘုရားသခင်အား အမှန်တကယ် ကျိုးနွံနာခံခြင်းမရှိသောကြောင့် မည်သည့်အရာကိုမျှ သင်ရရှိမည်မဟုတ်ပေ။ ဤအတွက်ကြောင့် သင်သည် ဘုရားသခင်အား အမှန်တကယ် သိမြင်မှုကို ရရှိနိုင်လိမ့်မည်မဟုတ်ပေ။ ဘုရားသခင်သည် စကားပြောပြီး အလုပ်လုပ်သည်။ သင့်အတွက် မည်သည့် အပင်ပန်းခံ အားစိုက်ထုတ်မှုမျိုးကို သူ ပြုသည်ဖြစ်စေ၊ သင့်အတွက် မည်သည့် ပတ်ဝန်းကျင်မျိုးကို သူဖန်တီးသည်ဖြစ်စေ ထိုအရာအားလုံးသည် အဆုံးတွင် ဘုရားသခင်အား သင် သိကျွမ်းရှိနိုင်ရန်အလို့ငှာဖြစ်သည်။ ဘုရားသခင်ကို သင်သိကျွမ်းသည်နှင့်တစ်ပြိုင်နက် သူနှင့် သင်၏ ဆက်ဆံရေးသည် ပို၍ ရင်းနှီးလာပြီး ပို၍ ပုံမှန်ဖြစ်လိမ့်မည်။ ဘုရားသခင်သည် ငြီးငွေ့ခြင်းကြောင့် လူတစ်ယောက်နှင့် ဆော့ကစားဖို့ရန်မဆိုထားနှင့်။ အကြောင်းရင်းမရှိဘဲ လုပ်ဆောင်ခြင်းပင် မပြုပေ။ ဘုရားသခင်က မည်သို့အမှုပြုသည်ကို လူတို့ နားမလည်လျှင် ဤသည်မှာ ပုံမှန်ပင်ဖြစ်သည်။ သို့သော် လူတို့သည် သမ္မာတရားကို ရှာဖွေသင့်ပြီး အနည်းဆုံးအနေဖြင့် ဘုရားသခင်အား ဘောင်ခတ်မထားသင့်ပေ။ ဤသည်မှာ ဆင်ခြင်တုံတရားရှိသော လူတစ်ယောက်ဖြစ်ခြင်းကို ဆိုလိုသည့်အရာ ဖြစ်သည်။ ပေတရု ပြောသကဲ့သို့ပင်ဖြစ်သည်။ ဘုရားသခင်က လူတို့ကို ကစားစရာအဖြစ် မှတ်ယူသည်ဖြစ်စေ၊ ၎င်းတို့ကို သူ မည်သို့ ဆက်ဆံသည်ဖြစ်စေ၊ သူ အစဉ်သဖြင့် မှန်ကန်သည်။ “ဘုရားသခင်က ငါ့အား ကစားစရာအရုပ်တစ်ခုအဖြစ် ဆက်ဆံလျှင် ငါသည် အဘယ်သို့ အဆင်သင့်မဖြစ်ဘဲ၊ မလိုလားဘဲ ရှိနိုင်မည်နည်း” ဆိုသော ဤစကားများကို အဘယ်ကြောင့် ပေတရုက ပြောခဲ့သနည်း။ (သူ၏ အတွေ့အကြုံကြောင့် ဤစကားများကို ပြောခြင်းဖြစ်သည်။ ဘုရားသခင်က မည်သည့်အရာကို လုပ်ဆောင်ပါစေ သူ၏ ရည်ရွယ်ချက်များက အစဉ်ကောင်းမြတ်သည်ကို ပေတရုသဘောပေါက်ခဲ့သည်။) တစ်ခါတစ်ရံတွင် ဘုရားသခင်၏ ရည်ရွယ်ချက်များကို သင် သိမြင်မည်မဟုတ်ပေ။ ဤသို့ဆိုလျှင် မည်သည့်အရာကို လုပ်ဆောင်သင့်သနည်း။ သင် စောင့်ရမည်။ ရှာဖွေရမည်။ သတိပြုမိရန် ကြိုးစားရမည်။ ယောဘနှင့် ပေတရုသည် မတူညီသော အချိန်ကာလများတွင် အသက်ရှင်ခဲ့ပြီး မတူညီသော နောက်ခံများရှိသော်လည်း၊ မတူညီသောအရာများကို ကြုံတွေ့ပြီး မတူညီသော စကားများကို ပြောဆိုခဲ့သော်လည်း ၎င်းတို့၏ လက်တွေ့လုပ်ဆောင်မှုလမ်းကြောင်းများ၊ နည်းလမ်းများသည် တူညီသည်။ အမှုအရာများ ဖြစ်ပျက်သောအခါ ဘုရားသခင်အပေါ် ၎င်းတို့၏ သဘောထား တူညီသည်။ ဤအယူအဆကို ဖော်ပြရန်အတွက် မတူညီသော အသုံးအနှုန်းကို အသုံးပြုခဲ့ခြင်းသာဖြစ်သည်။ သို့သော် လူတို့သည် ဤအရာမှနေ၍ မည်သည့်အရာကို နားလည်သနည်း။ ဘုရားသခင် အလိုဆန္ဒရှိသည့်အရာက မည်သည့်အရာဖြစ်သည်ကို သိမြင်ရန် ရှာဖွေစောင့်ဆိုင်းစဉ်တွင် ကျိုးနွံနာခံခြင်းကို လက်တွေ့လုပ်ဆောင်ရမည်ဟူ၍ ဖြစ်သည်။ စိတ်သောကမရောက်နှင့်။ ရှေးဦးစွာ ဤသဘောထားရှိခြင်းသည် မှန်ကန်သည်။ သင်သည် အမှုအရာများ ဖြစ်ပျက်သောအခါ အလွန်အကျွံ စိတ်သောကရောက်ပြီး သမ္မာတရားအား ရှာဖွေဖို့ မသိဘဲ ဘုရားသခင်အား စောဒကတက်လျက်ရှိလျှင် ဒုက္ခရောက်လိမ့်မည်။ လူအချို့က “ကျွန်ုပ်နားမလည်ပါ။ ဘုရားသခင်က ကျွန်ုပ်တို့အား အဘယ်ကြောင့် ဤသို့ဆက်ဆံသနည်း။ ကျွန်ုပ်တို့အနေဖြင့် နတ်ဆိုးများနှင့် စာတန်များကဲ့သို့ ဆက်ဆံခြင်းခံရလျှင် မကျိုးနွံမနာခံနိုင်ပါ။ ထိုအရာသည် ကျိုးကြောင်းမသင့်သကဲ့သို့ အကြောင်းမခိုင်လုံပါ” ဟု ဆိုကြသည်။ သင်၏ လူသားစိတ်၊ အယူအဆ၊ စိတ်ကူးမှုများ၊ ပုန်ကန်မှု၊ မနာခံမှုတို့သည် အထိန်းအကွပ်မရှိလျှင် သင်သည် ဘုရားသခင်၏ လမ်းပြမှုနှင့် ထိုက်တန်သေးသလော။ ကျိုးနွံနာခံခြင်းသည် သင်က ကျိုးနွံနာခံသည်ဟု ပြောခြင်းသက်သက်ကဲ့သို့၊ သို့မဟုတ် အယူဝါဒ ဟောပြောခြင်း၊ သို့မဟုတ် စိတ်ပိုင်းဖြတ်မှုအနည်းငယ်ကို ဖော်ပြခြင်း၊ မိမိကိုယ်ကို ထိန်းချုပ်နိုင်မှု အနည်းငယ်ရှိခြင်းကဲ့သို့ မရိုးရှင်းပေ။ ထိုမျှ ရိုးရှင်းမှုမရှိပေ။ သင်သည် ဘုရားသခင်ကို ကျိုးနွံနာခံလျှင် သင်၏ အဆုံးစွန် ဆုလာဘ်မှာ ဘုရားသခင်အပေါ် သိမြင်မှုရှိခြင်း၊ သင့်အတွက် သူချပေးသည့် ပတ်ဝန်းကျင်ကို နားလည်ခြင်း၊ စစ်မှန်သည့် အတွေ့အကြုံဆိုင်ရာ အသိပညာ ပိုင်ဆိုင်ခြင်း ဖြစ်သည်။ ဆိုလိုသည်မှာ သင်သည် ဘုရားသခင်၏ စိတ်နှလုံးနှင့် သူ၏ လေးနက်သော ရည်ရွယ်ချက်ကို နားလည်လိမ့်မည်။ သူသည် သံမဏိဖြစ်မလာသည့် အပြစ်အနာအဆာရှိသော သံကို စိတ်ပျက်သည်ဆိုသည်ကို သင် နားလည်လိမ့်မည်။ ဖောက်ပြန်ပျက်စီးသော စိတ်သဘောထားတွင် သင် အသက်ရှင်နေသည်ကို ဘုရားသခင် မမြင်လိုဘဲ ထိုအရာမှ သင့်ကို လွတ်မြောက်စေချင်သည်။ ထို့ကြောင့် သူသည် သင့်အား တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်း၊ အပြစ်တင်ခြင်း၊ ပဲ့ပြင်ဆုံးမခြင်းကဲ့သို့သော နည်းလမ်းများကို အသုံးပြုမည်မှာ ဘုရားသခင်က သင်၏ ခံစားချက်များကို ကိုယ်ချင်းမစာသည့် ပုံစံရှိသည်အထိပင်ဖြစ်သည်။ သူသည် သင့်အား ရှုတ်ချပြီး အပြစ်ဒဏ်ပေးနေသကဲ့သို့၊ သို့မဟုတ် သင့်အား ဆော့ကစားနေသကဲ့သို့ဖြစ်သည်အထိပင် ဖြစ်သည်။ သို့ဆိုလျှင် မည်သည့်အရာကို သင်လုပ်ဆောင်ရမည်နည်း။ ဘုရားသခင်က ဤသို့ လုပ်ဆောင်သည့်အချိန်တွင်ပင် ဘုရားသခင်၏ လေးနက်သော ရည်ရွယ်ချက်ကို သင် နားလည်သဘောပေါက်နိုင်လျှင် ဤသည်မှာ လုံလောက်သည်။ သင်သည် အမှန်ပင် ကျိုးနွံနာခံခြင်းရှိလိမ့်မည်။ ယောဘသည် စမ်းသပ်ခြင်းခံရစဉ်တွင် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ” ဟူ၍ ဆိုခဲ့သည်။ ကိစ္စရပ်အပေါ် သူ၏ နားလည်မှုမှာ အဘယ်နည်း။ “ငါ့တွင် ရှိသမျှကို ယေဟောဝါဘုရားသခင်က ပေးခဲ့ပြီး သူအလိုရှိလျှင် ပြန်လည်ယူဆောင်နိုင်သည်။ အဘယ်ကြောင့်ဆိုသော် သူသည် ဘုရားသခင်ဖြစ်ပြီး ဤအစွမ်းတန်ခိုးရှိသောကြောင့်ဖြစ်သည်။ ငါ့တွင်ရှိသမျှသည် သူ့ထံမှဖြစ်သောကြောင့်၊ ငါ ငြင်းဆန်ပိုင်ခွင့် မရှိပါ။” ဤသည်မှာ ယောဘနားလည်ပြီး တွေ့ကြုံခဲ့သည့်အရာဖြစ်သည်။ ထိုအချိန်တွင် သူ၏ စိတ်ပိုင်းဖြတ်ချက်မှာ အဘယ်နည်း။ “ငါသည် ဘုရားသခင်ကို နားလည်ရမည်။ ကျိုးကြောင်းသင့်သောအရာများကို လုပ်ဆောင်ရမည်ဖြစ်ပြီး ကျိုးကြောင်းသင့်လျော်မှုရှိသောသူဖြစ်ရမည်။ ဤအရာအားလုံးကို ဘုရားသခင်က ငါ့အားပေးခဲ့ခြင်းဖြစ်ပြီး သူ အချိန်မရွေး ပြန်လည်ယူဆောင်နိုင်သည်။ ဤအရာနှင့်ပတ်သက်ပြီး ဘုရားသခင်နှင့် ငါ ကျိုးကြောင်းပြပြောဆိုရန် ကြိုးစား၍မရပေ။ ဤသို့ လုပ်ဆောင်ခြင်းသည် ဘုရားသခင်ကို ဆန့်ကျင်ပုန်ကန်ခြင်း ဖြစ်ပေမည်။ ဘုရားသခင်၏ လုပ်ဆောင်မှုများကို ငြင်းပယ်ခြင်းသည် သူ၏ စိတ်နှလုံးကို နာကျင်စေမည်ဖြစ်ပြီး၊ ထိုသို့နာကျင်စေလျှင် ငါသည် အမှန်တကယ် ကောင်းမြတ်သောသူ၊ သို့မဟုတ် စစ်မှန်သော ဖန်ဆင်းခံတစ်ယောက်ဖြစ်မည်မဟုတ်ပါ” ဟူ၍ ဖြစ်သည်။ ဤသည်မှာ ထိုအချိန်တွင် သူ လက်တွေ့လုပ်ဆောင်သည့်ပုံစံဖြစ်သည်။ ဤလက်တွေ့လုပ်ဆောင်မှုကြောင့် မည်သည့်ရလဒ်များကို သူရရှိခဲ့သနည်း။ အမှန်တွင် တကယ့်ရလဒ်မှာ သူသည် ပို၍ ချမ်းသာလာခြင်းမဟုတ်၊ သို့မဟုတ် ယခင်ကထက် ပို၍ ကျွဲနွားများ၊ သိုးများရှိခြင်းမဟုတ်၊ သို့မဟုတ် ယခင်ကထက်ပို၍ လှပသော သားသမီးများရှိခြင်းမဟုတ်ပေ။ ဤအရာများသည် ဘုရားသခင်၏ ကျေးဇူးတော်အားဖြင့် ပေးထားသော အရာများသာဖြစ်သည်။ ဤအတွေ့အကြုံမှတစ်ဆင့် ဘုရားသခင်က သူ့အား အမှန်တကယ် ပေးအပ်ခဲ့သောအရာမှာ ဘုရားသခင်အပေါ် ပို၍ သိနားလည်ခြင်း၊ ကျိုးနွံနာခံခြင်း၊ ဘုရားသခင်နှင့် ပို၍ ရင်းနှီးသော ဆက်ဆံရေး၊ ဘုရားသခင်၏ စိတ်နှလုံးနှင့် ပို၍နီးစပ်မှုတို့ဖြစ်သည်။ ယောဘသည် ဘုရားသခင်လုပ်ဆောင်သမျှကို နားလည်နိုင်ခဲ့သည်။ အဓိပ္ပာယ်မရှိသော၊ စိတ်ကြီးဝင်သောစကားများကို မပြောတော့သကဲ့သို့ ဘုရားသခင်၏ စိတ်နှလုံးကို နာကျင်စေသောစကားများကိုလည်း မပြောတော့ပေ။ ဤသည်မှာ သင်၏ ဖောက်ပြန်ပျက်စီးသော စိတ်သဘောထားမှ သင့်ကိုယ်သင် လွတ်မြောက်စေခြင်းဟု ဆိုလိုသည့်အရာ ဖြစ်သည် မဟုတ်လော။ စာတန်သည် သင့်အား မထိန်းချုပ်နိုင်တော့ပေ။ သင်သည် စာတန်၏ ထိန်းချုပ်မှုအောက်တွင် မရှိတော့ဘဲ ဘုရားသခင်၏ ထိန်းချုပ်မှုအောက်တွင်ရှိသည်။ ဘုရားသခင်က မည်သည့်အရာကို လုပ်ဆောင်ပါစေ သင် ကျိုးနွံနာခံနိုင်ပြီး သင်သည် သူနှင့် သက်ဆိုင်သည်။ ဤသည်မှာ ယောဘက ထိုအချိန်ကာလတွင် ရှိခဲ့သောအခြေအနေနှင့် သူ့တွင်ရှိခဲ့သော သဘောထားဖြစ်သည်။ ထို့အပြင် သူသည် ဤပုံစံဖြင့် လုပ်ဆောင်ခဲ့ပြီး ဤစစ်မှန်မှုထဲသို့ ဝင်ရောက်ခဲ့သောကြောင့် အဆုံးတွင် ဘုရားသခင်က သူ့ထံ ကိုယ်ထင်ပြခဲ့သည်။ ဘုရားသခင်၏ ကိုယ်ထင်ပြမှုက မည်သည့်ပုံစံဖြင့်ပြသည်ဖြစ်စေ ဘုရားသခင်အပေါ် သူ၏ သိနားလည်မှုကို ပို၍ နက်သည်ထက်နက်ရှိုင်းသွားစေခဲ့သလော။ (နက်ရှိုင်းသွားစေခဲ့ပါသည်။) မှန်ပေ၏၊ သူ၏ နားလည်မှုကို သေချာပေါက် နက်သည်ထက် နက်ရှိုင်းသွားစေသည်။ နဂိုမူလက ဒဏ္ဍာရီများတွင် ဘုရားသခင်အကြောင်းကို ကြားရခြင်းမှနေ၍ ဘုရားသခင် တည်ရှိမှုကို အတည်ပြုခြင်း၊ ဘုရားသခင်ကို တွေ့မြင်ခြင်းအထိ ဘုရားသခင်ပေးသော ကျေးဇူးတော်နှင့် ယှဉ်လျှင် ဤအရာထဲမှ မည်သည့်အရာက လူသားမျိုးနွယ်အတွက် ပို၍ကြီးသော ကောင်းချီးဖြစ်သည်ဟု သင်တို့ ဆိုမည်နည်း။ (ဘုရားသခင်ကို တွေ့မြင်ခြင်းသည် ပို၍ ကြီးမားသော ကောင်းချီးဖြစ်သည်။) သေချာပေ၏။ လူတို့သည် ဘုရားသခင်ကို ယုံကြည်သော်လည်း သမ္မာတရားကို နားမလည်သောအခါ ဘုရားသခင်အား ၎င်းတို့ကို ကာကွယ်ပေးရန်၊ ကျေးဇူးတော် ပေးသနားရန်၊ အခြားလူများထက်ပို၍ မြှင့်တင်ပေးရန်၊ ၎င်းတို့၏ တစ်မိသားစုလုံးကို ဘေးကင်းခြင်း၊ ပျော်ရွှင်ခြင်းတို့ဖြင့် ကောင်းချီးပေးရန် အစဉ်တောင်းဆိုကြသည်။ ၎င်းတို့သွားသည့်နေရာတိုင်းတွင် တရားဟောနိုင်ရန်နှင့် အခြားလူများအား ၎င်းတို့အပေါ်အားကျပြီး လေးစားစေရန် တောင်းလျှောက်ကြသည်။ ဤသည်မှာ လူတို့ အလိုရှိသည့်အရာဖြစ်သည်။ သို့သော် ဘုရားသခင် ပေးလိုသည့် အကြီးမားဆုံးသော ကောင်းချီးကို သတိမထားမိကြပေ။ ၎င်းတို့သည် အပြင်ပန်း ရုပ်ဝတ္ထုဆိုင်ရာ ကျေးဇူးတော်ကိုသာ တောင်းလျှောက်ကြသည်။ သို့သော် ၎င်းတို့ တောင်းလျှောက်မှုများအားလုံးက ၎င်းတို့ကို ဘုရားသခင်၏ စိတ်နှလုံးထံမှ ဝေးကွာရုံဝေးကွာသွားစေသည်။ ၎င်းတို့သည် အားလုံးထဲတွင် အကြီးမြတ်ဆုံးသော ကျက်သရေမင်္ဂလာကို ဆုံးရှုံးကြပြီး၊ ဘုရားသခင်၏ ကောင်းချီးကို ၎င်းတို့ ဆုံးရှုံးကြသည်။ သင်သည် ဘုရားသခင်အား သိမြင်မှုကို မရရှိနိုင်သကဲ့သို့ သမ္မာတရားကို မရရှိနိုင်လျှင် ဘုရားသခင်၏ မျက်မှောက်တော်တွင် သင် အသက်ရှင်နိုင်သလော။ ဘုရားသခင်၏ အစီအစဉ်အားလုံးကို သင် အမှန်တကယ် ကျိုးနွံနာခံနိုင်သလော။ ဤသည်မှာ လုံးဝ မဖြစ်နိုင်ပေ။

သမ္မာတရားအား လက်တွေ့လုပ်ဆောင်ခြင်းနှင့် သမ္မာတရား စစ်မှန်မှုသို့ ဝင်ရောက်ခြင်း ဖြစ်စဉ်သည် အမှန်တကယ်တွင် သင့်ကိုယ်သင် သိနားလည်ခြင်းနှင့် သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားခြင်းဖြစ်စဉ်ဖြစ်သည်။ ဘုရားသခင်နှင့် မျက်နှာချင်းဆိုင် အပြန်အလှန်ဆက်ဆံခြင်း၊ ဘုရားသခင်ကို သိမြင်လာခြင်း ဖြစ်စဉ်လည်းဖြစ်သည်။ သင်က သမ္မာတရားကို လက်တွေ့လုပ်ဆောင်သည်ဟု ဆိုသော်လည်း အဘယ်သို့ဖြစ်ပြီး ဘုရားသခင်ကို မသိကျွမ်းသနည်း။ သင်နှင့် ဘုရားသခင်၏ ဆက်ဆံရေးသည် အဘယ်သို့ဖြစ်ပြီး ပို၍ မနီးစပ်လာသနည်း။ သင်က ဘုရားသခင်ထံ နေ့စဉ်ဆုတောင်းပြီး စိတ်နှလုံးကိုဖွင့်ဟသည်ဟု ပြောသည်။ ဤသို့ဆိုလျှင် သင်သည် ဤအဆင့်တွင် အချိန်မီ ဘုရားသခင်ထံ တိုးဝင်ချဉ်းကပ်သည်ဟု ခံစားရသလော။ ဘုရားသခင်၌ သင်၏ ယုံကြည်ခြင်းသည် တိုးပွားလာသည်ဟု ခံစားရသလော။ ဤအချိန်ကာလအတောအတွင်းတွင် သင်သည် ဘုရားသခင်အပေါ် ပို၍ သိနားလည်လာသည်ဟူ၍လည်းကောင်း၊ ဘုရားသခင်နှင့် ပတ်သက်ပြီး ညည်းညူခြင်း ပိုနည်းလာသည်ဟူ၍လည်းကောင်း၊ ဘုရားသခင်အပေါ် နားလည်မှုလွဲခြင်းနှင့် ပုန်ကန်ခြင်းနည်းလာသည်ဟူ၍လည်းကောင်း ခံစားရသလော။ ဤအရာများထဲမှ မည်သည့်အရာကိုမျှ မိမိကိုယ်ကိုယ်၌ မတွေ့ရလျှင်၊ ယခင်ကကဲ့သို့ မပြောင်းလဲဘဲရှိနေလျှင် သင်သည် သမ္မာတရားကို လက်တွေ့လုပ်ဆောင်ခြင်းမရှိသေးဘဲ အားအင်စိုက်ထုတ်ရုံမျှစိုက်ထုတ်လျက် အချိန်ဖြုန်းတီးမိပြီး ဖြစ်သည်။ မည်သူကမျှ သင့်အား အလုပ်လုပ်ရန်၊ အားစိုက်ထုတ်ရန် အတင်းမခိုင်းပေ။ အလားတူပင် မည်သူကမျှ သမ္မာတရားကို သင် လက်တွေ့လုပ်ဆောင်ခြင်းအား မတားဆီးပေ။ ထိုအရာမှာ သင်၏ ကိုယ်ပိုင်ရွေးချယ်မှုဖြစ်ပြီး အလုပ်လုပ်သည့် လမ်းကြောင်းကို သင်လျှောက်လှမ်းပေသည်။ လူတို့သည် သမ္မာတရားကို လက်တွေ့မလုပ်ဆောင်လျှင်၊ သို့မဟုတ် သမ္မာတရားကို မလိုက်စားလျှင် အလုပ်သမားများ မဖြစ်လာဘဲမနေပေ။ လူတို့အတွက် သမ္မာတရားကို လက်တွေ့လုပ်ဆောင်ရန် အလွန်ခက်ခဲသည်။ ဘုရားသခင်အား မည်သို့ ကျိုးနွံနာခံရမည်ကို ၎င်းတို့ မသိသကဲ့သို့ အစဉ်သဖြင့် အားသွန်ခွန်စိုက်လုပ်ကာ အလုပ်လုပ်ခြင်းဖြင့်သာ ရောင့်ရဲကျေနပ်ကြသည်။ နောက်ဆုံးတွင် အယူဝါဒအနည်းငယ်ကို သိအောင် ၎င်းတို့ လုပ်ဆောင်နိုင်သောအခါ သမ္မာတရားအား မည်သို့ လက်တွေ့လုပ်ဆောင်ရမည်ကို မသိကြပေ။ ထိုအစား ၎င်းတို့သည် ထပ်၍ အလုပ်လုပ်ကြသည်။ သို့သော် ၎င်းတို့သည် ထိုအရာကို သဘောပေါက်ခြင်းပင် မရှိပေ။ ထို့ကြောင့် သင်သည် ရံဖန်ရံခါတွင် သင့်ကိုယ်သင် ဆင်ခြင်သုံးသပ်လျက်၊ ဆန်းစစ်လျက်၊ ဤအချိန်ကာလအတွင်းတွင် သင်ရရှိခဲ့သည့်အရာနှင့်ပတ်သက်ပြီး ညီအစ်ကိုမောင်နှမများနှင့်အတူ မိတ်သဟာယဖွဲ့လျက်ဖြင့် အချိန်အချို့ကို ကုန်ဆုံးရမည်။ သင်က “ကျွန်ုပ်တွင် ဘုရားသခင်နှင့်ပတ်သက်၍ နားလည်မှုလွဲခြင်း များစွာရှိသေးပြီး ထိုနားလည်မှုများစွာကို ကျွန်ုပ် မဖြေရှင်းရသေးပါ”ဟု ဆိုသည်။ အခြားလူတစ်ယောက်က “ဤနေ့ရက်များတွင် ကျွန်ုပ်သည် ဘုရားသခင်၏ စိတ်နှလုံးကို နားလည်မှုအချို့ရခဲ့သည်ဟု ခံစားမိသည်။ ဘုရားသခင်က လူသားမျိုးနွယ်ကို ဒုက္ခခံစေသည်မှာ ကောင်းသောအရာဖြစ်သည်။ ကျွန်ုပ်သည် ဆင်းရဲဒုက္ခခံရခြင်းကို ကြောက်ရွံ့လေ့ရှိပြီး၊ ဒုက္ခနှင့် ရင်ဆိုင်ရသောအခါ ပုန်းကွယ်ချင်သည်၊ သို့မဟုတ် ထွက်ပြေးချင်သည်။ ယခုအခါတွင် လူတို့သည် ဆင်းရဲဒုက္ခအနည်းငယ် ခံစားရပြီးနောက်တွင်သာ ဘုရားသခင်ရှေ့တွင် မိမိကိုယ်ကို ငြိမ်သက်စေနိုင်ပြီး၊ ၎င်းတို့၏ အာရုံစိုက်မှုကို ပြင်ပအမှုအရာများဆီသို့ လွင့်မျောမသွားအောင် တားဆီးနိုင်သည်ဟု ကျွန်ုပ် ခံစားရသည်။ ဆင်းရဲဒုက္ခခံခြင်းသည် ကောင်းသည်။ ထို့ကြောင့် ဘုရားသခင်သည် လူတို့ကို စမ်းသပ်ပြီး စစ်ဆေးရန်အတွက် ခက်ခဲကြမ်းသော ပတ်ဝန်းကျင်များကို အစဉ် ဖန်တီးသည်။ ကျွန်ုပ်သည် ဘုရားသခင်၏ ရည်ရွယ်ချက်အချို့နှင့် လေးနက်သော ရည်ရွယ်ချက်ကို နားလည်ပြီး ခံစားမိသကဲ့သို့ ခံစားရသည်။ ဘုရားသခင် လုပ်ဆောင်သမျှက ကောင်းမြတ်ပါသည်” ဟု ဆိုသည်။ ဤသည်မှာ သင် မိတ်သဟာယဖွဲ့ရမည့် ပုံစံဖြစ်သည်။ သင်သည် မိတ်သဟာယဖွဲ့ခြင်းအားဖြင့် အကျိုးအမြတ်များကို ခံစားရလိမ့်မည်။ အနည်းငယ်သော လူတို့သည် အတင်းအဖျင်းစကားပြောရန်၊ ဝေဖန်အပြစ်တင်ရန်၊ သို့မဟုတ် ငြင်းခုံမှုများဖြစ်စေသော အခြားအရာများကို ပြောရန် ၎င်းတို့၏ အလုပ်အားသောအချိန်တွင် အတူတကွ စုဝေးလျှင် ၎င်းတို့သည် ဘုရားသခင်၌ ၎င်းတို့၏ ယုံကြည်ခြင်း၊ သို့မဟုတ် အသက်အတွေ့အကြုံများကို ပြောဆိုနေသည့်ပုံစံရှိနိုင်သော်လည်း ၎င်းတို့၏ စိတ်နှလုံးများက မအေးချမ်းလျှင်၊ ၎င်းတို့သည် သမ္မာတရားကို မည်သို့ရှာဖွေပြီး ကြိုးပမ်းရမည်ကို လက်တွေ့လုပ်ဆောင်သင့်ပြီး ဘုရားသခင်၏ သတ်မှတ်ချက်များကို ပြည့်မီရန် ကြိုးပမ်းသင့်သည်။ သင်သည် အစဉ်သဖြင့် ဤနည်းလမ်းဖြင့် သမ္မာတရားကို လိုက်စားလျှင် သန့်ရှင်းသောဝိညာဉ်တော်က သင့်အထဲတွင် အလုပ်လုပ်ပြီး ဉာဏ်အလင်းပေးလိမ့်မည်။ သင် ချို့တဲ့သည့် သမ္မာတရားကို လိုက်စားရန် ဝန်ထုပ်တစ်ခုအဖြစ် သဘောထားလော့၊ သွား၍ လက်တွေ့လုပ်ဆောင်ပြီး တွေ့ကြုံကာ သမ္မာတရားအတွက် ကြိုးပမ်းလော့။ သင်သည် ဤအရာကို မည်သို့ လက်တွေ့လုပ်ဆောင်သင့်သနည်း။ သင် သင်နားမလည်သောအရာများ၊ သို့မဟုတ် သဘောမပေါက်နိုင်သောအရာများနှင့်ပတ်သက်ပြီး သမ္မာတရားကို နားလည်သောသူထံမှ လမ်းပြမှုကို ရှာဖွေကာ တောင်းဆိုသင့်သည်။ သင်သည် ဤသို့ အချိန်ပြည့် လက်တွေ့လုပ်ဆောင်လျှင် သမ္မာတရားကို ပို၍ နားလည်နိုင်ပြီး များစွာ ရရှိနိုင်လိမ့်မည်။ အချိန်အများစုတွင် သင်တို့သည် သမ္မာတရားအား မည်သို့ မိတ်သဟာယဖွဲ့ရမည်ကို မသိ၊ အလုပ်ဆွေးနွေးခြင်းကိုသာ အာရုံစိုက်သည်၊ သို့မဟုတ် နည်းလမ်းများအကြောင်း အစဉ်ပြောဆိုပြီး စည်းမျဉ်းများအကြောင်းကို မပြောဆိုပေ။ ဤသည်မှာ လမ်းလွဲခြင်းဖြစ်သည်။ အမှန်တွင် သင်တို့သည် အလုပ်အကြောင်းပြောဆိုသောအခါတွင် သမ္မာတရားစည်းမျဉ်းများပါဝင်သော ကိစ္စရပ်များနှင့်ပတ်သက်၍ မိတ်သဟာယဖွဲ့သင့်သည်။ ထိုအရာက သင်၏ ကိုယ်ပိုင်အသက်ဝင်ရောက်မှုကို အကျိုးပြုလိမ့်မည်။ သမ္မာတရားစည်းမျဉ်းများပါဝင်သော ကိစ္စရပ်များကို ရှင်းလင်းစွာ မိတ်သဟာယဖွဲ့ပြီးသည်နှင့်တစ်ပြိုင်နက် အသက်ဝင်ရောက်မှုအတွက် လမ်းကြောင်းတစ်ခုရှိလိမ့်မည်။ ဤသည်မှာ အလုပ်လုပ်ခြင်းနှင့် သင့်တာဝန်ကို ထမ်းဆောင်ခြင်းအပြင်၊ သင်၏ ကိုယ်ပိုင်အသက်ဝင်ရောက်မှုအတွက်လည်းအကျိုးရှိသည်။ ဤသို့ဖြစ်ခြင်းမှာ အကျိုးနှစ်ခုလုံးကို တစ်ပြိုင်တည်း ရရှိခြင်းမျိုး မဟုတ်လော။ သင်သည် ရလဒ်များရရှိပြီး အသက်ဝင်ရောက်မှုကို စွမ်းဆောင်ရရှိရန်အလို့ငှာ ဘုရားသခင်အား ယုံကြည်ခြင်းနှင့်ဆိုင်သည့် သင်၏ အတွေ့အကြုံနှင့်ပတ်သက်ပြီး စစ်မှန်၊ ပွင့်လင်းသောပုံစံဖြင့် မိတ်သဟာယဖွဲ့ရမည်။ အစဉ်သဖြင့် အတင်းအဖျင်းစကားပြောခြင်း၊ သို့မဟုတ် ဝေဖန်အပြစ်တင်ခြင်းသည် အသက်ဝင်ရောက်မှုအတွက် လုံးဝ အကျိုးမရှိသကဲ့သို့ ဘုရားသခင်အား ယုံကြည်ခြင်းမှတစ်ဆင့် ကယ်တင်ခြင်းရရှိရန် အခွင့်အရေးကို လက်လွတ်ရစေသည်။ ဘုရားသခင်အား ယုံကြည်ခြင်းသည် သမ္မာတရားအား လက်တွေ့လုပ်ဆောင်ခြင်းကို အစဉ်အာရုံစိုက်ခြင်းအား ဆိုလိုသည်။ သမ္မာတရားအား သင် လက်တွေ့လုပ်ဆောင်လေလေ၊ ကယ်တင်ခြင်းရရှိရန် သင်၏ အခွင့်အရေးများလေလေဖြစ်သည်။ သမ္မာတရား အနည်းငယ်မျှကိုသာ နားလည်လျှင် သမ္မာတရားကို ပို၍ပင် ရှာဖွေရမည်။ သမ္မာတရားအား သိနားလည်မှုကို ရရှိခြင်းနှင့်၊ သမ္မာတရားအား လက်တွေ့လုပ်ဆောင်ခြင်းတို့အားဖြင့်သာ စစ်မှန်သော ပြောင်းလဲခြင်းကို သင် တွေ့ကြုံရနိုင်ပြီး၊ ပို၍ကြီးမားကာ၊ ပို၍ သေချာသော ကယ်တင်ခြင်းမျှော်လင့်ချက်ကို စွမ်းဆောင်ရရှိနိုင်သည်။

၂၀၁၇ ခုနှစ်၊ ဇူလိုင်လ ၁၆ ရက်


သဟဇာတဖြစ်သော ပူးပေါင်းဆောင်ရွက်ခြင်းနှင့်ပတ်သက်၍

ဘုရားအိမ်တော်တွင် လူတို့သည် ၎င်းတို့၏ တာဝန်များကို ထမ်းဆောင်သည့်ပုံစံသည် ဘာသာတရားမရှိသူများကြားတွင် အမှုကိစ္စများကို လုပ်ဆောင်သည့်ပုံစံနှင့် လုံးဝ ကွဲပြားခြားနားသည်။ ကွာခြားချက်သည် အဘယ်နည်း။ ညီအစ်ကိုမောင်နှမများသည် ဘုရားနှုတ်ကပတ်တော်ကို အတူတကွဖတ်ရှုပြီး ဝိညာဉ်ချင်း ဆက်သွယ်မှုရှိကြသည်။ သူတို့သည် တစ်ဦးနှင့်တစ်ဦး သင့်မြတ်စွာ ပေါင်းသင်းနိုင်ကြပြီး မိမိတို့၏ အတွင်းအကျဆုံး အတွေးများကို တစ်ဦးနှင့်တစ်ဦး မျှဝေနိုင်ကြ၏။ ၎င်းတို့သည် တစ်ယောက်နှင့် တစ်ယောက် သမ္မာတရားကို ရိုးရှင်းစွာ၊ ပွင့်လင်းစွာ မိတ်သဟာယဖွဲ့နိုင်သည်။ ဘုရားနှုတ်ကပတ်တော်ကို နှစ်သက်ခံစားနိုင်သည်။ အချင်းချင်းကူညီနိုင်သည်။ မည်သူက အခက်အခဲရှိသည်ဖြစ်စေ အမှုကိစ္စကို ဖြေရှင်းရန်အတွက် သမ္မာတရားကို အတူတကွ ရှာဖွေကြသည်။ အတွင်းပိုင်း စည်းလုံးမှုကို ရရှိကာ သမ္မာတရားရှေ့မှောက်နှင့် ဘုရားသခင်ရှေ့မှောက်၌ ကျိုးနွံနာခံနိုင်ကြ၏။ ဘာသာတရားမရှိသူများက ဤသို့မဟုတ်ပေ။ သူတို့အားလုံးသည် မိမိတို့၏ အတွင်းစိတ်ကို ထုတ်မပြောကြပေ၊ သူတို့သည် အခြားသူများထံ မိမိတို့ကိုယ်ကို မဖွင့်ဟကြပေ၊ တစ်ယောက်နှင့် တစ်ယောက် သတိထားရှောင်ကြသည်။ တစ်ယောက်နှင့် တစ်ယောက် ကြံစည်ခြင်း၊ ယှဉ်ပြိုင်ခြင်းပင် ပြုကြသည်။ အဆုံးတွင် ၎င်းတို့သည် ဆက်ဆံရေးအဆင်မပြေဘဲ လမ်းခွဲကြပြီး ကိုယ့်လမ်းကြောင်းကိုယ် လျှောက်ကြသည်။ အသင်းတော်တွင်ရှိခြင်းနှင့် ဘာသာတရားမရှိသော လောက၌ ရှိခြင်းတို့ကြားတွင် အကြီးဆုံးသော ကွာခြားချက်မှာ ဘုရားသခင်ကို ရိုးသားစစ်မှန်စွာ ယုံကြည်သူတို့သည် သမ္မာတရားကို လက်ခံနိုင်ခြင်းဖြစ်သည်။ မည်သူက ပြဿနာ၊ သို့မဟုတ် အခက်အခဲများရှိပါစေ လူတိုင်းက ပွင့်လင်းစွာ မိတ်သဟာယဖွဲ့နိုင်ပြီး တစ်ယောက်နှင့်တစ်ယောက် ကူညီနိုင်သည်။ တစ်စုံတစ်ယောက်က ဖောက်ပြန်ပျက်စီးမှုကို ဖွင့်ပြလျှင် သူသည် ဝေဖန်ဆန်းစစ်ခြင်း၊ ပြုပြင်ခြင်း ခံရနိုင်သည်။ ဤသို့အားဖြင့် ဤသူသည် နောင်တရနိုင်သည်။ ဤသည်မှာ တစ်ယောက်နှင့် တစ်ယောက်ချစ်ခင်သည့် အဓိပ္ပာယ်ဖြစ်သည်။ လူအားလုံးသည် အချင်းချင်း ညီတူညီမျှ သဘောထားဆက်ဆံကြသည်။ ပြီးလျှင် လူတို့ ဆက်ဆံရေးအဆင်ပြေသည့် စည်းမျဉ်းများကို ဘုရားနှုတ်ကပတ်တော်၏ အခြေခံအုတ်မြစ်တွင် တည်ဆောက်ထားသည်။ တစ်စုံတစ်ယောက်က ဖောက်ပြန်ပျက်စီးခြင်းကို ထုတ်ဖော်ပြလျှင်၊ မမှန်မကန်ပြောဆိုလျှင်၊ သို့မဟုတ် အမှားတစ်ခုပြုလုပ်လျှင် သူသည် ပွင့်လင်းစွာ မိတ်သဟာယဖွဲ့နိုင်သည်။ လူတိုင်းက သမ္မာတရားကို ရှာဖွေသောအခါ၊ တစ်ယောက်နှင့်တစ်ယောက် ကူညီသောအခါ၊ သမ္မာတရားကို နားလည်ခြင်းအား ရရှိသောအခါ အပြည့်အဝ လွတ်မြောက်ခြင်းနှင့် လွတ်လပ်ခြင်းကို ရရှိသည်။ ဤနည်းအားဖြင့် လူတို့သည် ခပ်တန်းတန်းဖြစ်ခြင်း၊ အချင်းချင်း ယှဉ်ပြိုင်ခြင်း၊ သို့မဟုတ် တစ်ယောက်နှင့်တစ်ယောက် သတိထားကာကွယ်ခြင်းတို့ မရှိကြတော့ပေ။ ၎င်းတို့သည် အတူတကွ အချင်းချင်း တိုက်တွန်းအားပေးနိုင်ပြီး ချစ်ခင်နိုင်ခြင်းလည်းရှိကြသည်။ ဤအရာတို့သည် ဘုရားနှုတ်ကပတ်တော်၏ အကျိုးသက်ရောက်မှုဖြစ်သည်။ ဘုရားသခင်ကို စစ်မှန်စွာ ယုံကြည်သူတို့အားလုံးသည် အသင်းတော်အသက်တာမှတစ်ဆင့် သမ္မာတရားကို နားလည်လာကြသည်။ ၎င်းတို့၏ ဖောက်ပြန်ပျက်စီးခြင်းကို စွန့်ပစ်ကြသည်။ ညီအစ်ကိုမောင်နှမများနှင့်အတူ သဟဇာတဖြစ်စွာ ပူးပေါင်းဆောင်ရွက်ကြသည်။ ၎င်းတို့၏ ကိုယ်ပိုင်တာဝန်များကို ကောင်းစွာ ထမ်းဆောင်ကြသည်။ တစ်ယောက်နှင့် တစ်ယောက် သဟဇာတဖြစ်စွာ နေထိုင်ကြသည်။ ဘုရားသခင်ရှေ့တွင် အသက်ရှင်ကြသည်။

သင်သည် မိမိ၏တာဝန်ကို ကောင်းစွာ ပြည့်စုံစေပြီး ဘုရားသခင်၏ ရည်ရွယ်ချက်များကို ဖြည့်ဆည်းလိုလျှင် အခြားလူများနှင့် သဟဇာတဖြစ်စွာ လုပ်ကိုင်ရန် ဦးစွာ သင်ယူရမည်။ သင်၏ ညီအစ်ကိုမောင်နှမများနှင့် ပူးပေါင်းဆောင်ရွက်ရာတွင် အောက်ပါတို့ကို သင် ထည့်သွင်းစဉ်းစားသင့်သည်။ “သဟဇာတဖြစ်ခြင်းဆိုသည်မှာ အဘယ်နည်း။ ငါ၏စကားများသည် ၎င်းတို့နှင့် သဟဇာတဖြစ်သလော။ ငါ၏အတွေးများသည် ၎င်းတို့နှင့် သဟဇာတဖြစ်သလော။ အမှုအရာများကို ငါဆောင်ရွက်သည့်ပုံစံသည် ၎င်းတို့နှင့် သဟဇာတဖြစ်သလော။” သဟဇာတဖြစ်စွာ မည်သို့ ပူးပေါင်းဆောင်ရွက်ရမည်ကို ဆင်ခြင်သုံးသပ်လော့။ တစ်ခါတစ်ရံတွင် သဟဇာတဖြစ်ခြင်းသည် စိတ်ရှည်ခြင်းနှင့် သည်းခံခြင်းတို့ကို ဆိုလိုသည်။ သို့သော် ခိုင်မြဲစွာ ရပ်တည်ပြီး ကိုယ်ကျင့်တရားများကို ထိန်းသိမ်းခြင်းကိုလည်း ဆိုလိုသည်။ သဟဇာတဖြစ်ခြင်းသည် အဆင်ပြေအောင် ဖာထေးခြင်း၊ သို့မဟုတ် လူ့အကြိုက်လိုက်သူတစ်ဦး ဖြစ်ရန် ကြိုးစားခြင်း၊ သို့မဟုတ် အလျှော့ပေးသော ချဉ်းကပ်နည်းကို ကျင့်သုံးခြင်းတို့ကို မဆိုလိုပေ။ ထို့အပြင် ယင်းမှာ တစ်စုံတစ်ဦးကို မျက်နှာလိုမျက်နှာရ လုပ်ခြင်းကိုလည်း သေချာပေါက် မဆိုလိုပေ။ ဤသည်တို့မှာ စည်းမျဉ်းများ ဖြစ်ကြသည်။ သင်သည် ဤစည်းမျဉ်းများကို သဘောပေါက်သည်နှင့်တစ်ပြိုင်နက် သတိမထားမိဘဲ သင်၏ စကားနှင့် လုပ်ရပ်များသည် ဘုရားသခင်၏ ရည်ရွယ်ချက်များနှင့် ကိုက်ညီလာလိမ့်မည်။ သင်သည် လူတို့ကို ဆက်ဆံပုံတွင် စည်းမျဉ်းများ ရှိလာမည်ဖြစ်ပြီး အခြားသူများကို မျှတစွာ ဆက်ဆံနိုင်လာလိမ့်မည်။ ဤနည်းအားဖြင့် သင်သည် ညီအစ်ကိုမောင်နှမများနှင့် သင့်မြတ်စွာ ပေါင်းသင်းနိုင်မည်ဖြစ်ပြီး စည်းလုံးညီညွတ်မှုကို ရရှိရန် လွယ်ကူပေလိမ့်မည်။ လူတို့သည် ဘုရားသခင်ကို ယုံကြည်ခြင်းနှင့် မိမိတို့၏ တာဝန်များကို ထမ်းဆောင်ခြင်းတို့တွင် စာတန်၏ အတွေးအခေါ်များအတိုင်း၊ မိမိတို့၏ နှစ်သက်မှုများ၊ လိုအင်ဆန္ဒများနှင့် တစ်ကိုယ်ကောင်းဆန်သော ရည်ရွယ်ချက်များအတိုင်း အသက်ရှင်ပြီး မိမိတို့၏ စကားနှင့် လုပ်ရပ်များတွင် မိမိတို့၏ ကိုယ်ပိုင်အလိုဆန္ဒကို အစဉ်သဖြင့် လိုက်နာပါက ၎င်းတို့သည် အခြားသူများနှင့် သင့်မြတ်စွာ ပေါင်းသင်းနိုင်မည်မဟုတ်သကဲ့သို့ မိမိတို့၏ တာဝန်များကိုလည်း ကောင်းမွန်စွာ ဖြည့်ဆည်းနိုင်မည် မဟုတ်ပေ။ အဘယ်ကြောင့် ဤသို့ဖြစ်ရသနည်း။ အကြောင်းမှာ စာတန်၏ အာဏာအောက်တွင် အသက်ရှင်သော လူအားလုံးသည် ၎င်းတို့၏ စာတန်ဆန်သော စိတ်သဘောထားများအတိုင်း အသက်ရှင်ကြသောကြောင့် ဖြစ်သည်။ ၎င်းတို့အားလုံးသည် မိမိတို့ကိုယ်တိုင်အတွက် ကျိတ်ကြံစည်ကြသည်၊ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားကြပြီး မိမိတို့၏ အကြံအစည်များကို လျှို့ဝှက်ထားကြသည်။ ထို့ကြောင့် ၎င်းတို့သည် အချင်းချင်း ကျိတ်ကြံစည်ပြီး မိမိတို့၏ ကျော်ကြားမှု၊ အကျိုးအမြတ်နှင့် အကျိုးစီးပွားများအတွက် တိုက်ခိုက်ကြခြင်းဖြစ်သည်။ ထိုသို့သောလူများသည် သမ္မာတရားကို လက်ခံနိုင်ခြင်းမရှိသည့်အပြင် သာ၍ပင် လက်တွေ့လုပ်ဆောင်နိုင်ခြင်း မရှိပေ။ ဤသို့ဖြင့် ၎င်းတို့သည် စည်းလုံးညီညွတ်မှုကို ရရှိနိုင်စွမ်း မရှိကြပေ။ ဤအရာ၏ အဆုံးစွန် အကျိုးဆက်မှာ အဘယ်အရာဖြစ်သနည်း။ ယင်းမှာ ဤလူတို့သည် သမ္မာတရားကို လက်မခံသောကြောင့် သန့်ရှင်းသောဝိညာဉ်တော်က ၎င်းတို့အပေါ် အလုပ်မလုပ်ခြင်း ဖြစ်သည်။ ဘုရားသခင်၏ အလုပ်မရှိဘဲ လူတို့သည် မိမိတို့၏ မပြောပလောက်သော စဉ်းလဲမှုနှင့် အသိပညာ သို့မဟုတ် မိမိတို့၏ ကိုယ်ပိုင်ကျွမ်းကျင်မှုတို့ကို အားကိုးလျက် မိမိတို့၏ တာဝန်များကို ကောင်းမွန်စွာ မဖြည့်ဆည်းနိုင်ကြသကဲ့သို့ သမ္မာတရား စည်းမျဉ်းများနှင့်လည်း များစွာ ကွာဝေးနေကြသည်။ ဤနည်းအားဖြင့် ၎င်းတို့သည် ဘုရားသခင်၏ တောင်းဆိုချက်များကို ပြည့်မီနိုင်ခြင်း မရှိကြပေ။ သင်သည် မိမိ၏ ဖောက်ပြန်ပျက်စီးသော စိတ်သဘောထားများအတွင်း၌ အသက်ရှင်နေပါက မည်မျှပင် စိတ်အားထက်သန်သည်ဖြစ်စေ သင်သည် သမ္မာတရားကို နားလည်နိုင်မည်မဟုတ်သကဲ့သို့ စည်းမျဉ်းများအတိုင်းလည်း ပြုမူနိုင်မည် မဟုတ်ပေ။ သင်သည် သမ္မာတရားကို စိုးစဉ်းမျှပင် မရှာဖွေပါက ယင်းကို နားလည်မည်မဟုတ်ပေ။ ပြီးလျှင် သင်သည် သမ္မာတရားကို နားမလည်ပါက၊ မိမိ၏ တာဝန်ကို ထမ်းဆောင်ရန်အတွက် စည်းမျဉ်းများကို သင် နားလည်မည်မဟုတ်သည့်အပြင် မည်သည့် ပြုမူပုံသည် ဘုရားသခင်၏ ရည်ရွယ်ချက်များနှင့် ကိုက်ညီပြီး မည်သည့် ပြုမူပုံသည် သမ္မာတရား စည်းမျဉ်းများနှင့် ဆန့်ကျင်ကာ ဘုရားသခင်ကို အတိုက်အခံလုပ်သည်ကိုလည်း သင် သိမည်မဟုတ်ပေ။ ဤအရာများထဲမှ တစ်ခုမျှ သင့်အတွက် ရှင်းလင်းမည်မဟုတ်ပေ။ သင်သည် စည်းမျဉ်းစည်းကမ်းများကို ပုံသေစောင့်ထိန်းပြီး ယင်းတို့ကို မစဉ်းမစား အသုံးချရုံသာ ပြုလိမ့်မည်။ သင်သည် မိမိ၏ တာဝန်ကို ထိုသို့ နားဝေတိမ်တောင်ဖြစ်သော နည်းလမ်းဖြင့် ထမ်းဆောင်သောအခါ ကျရှုံးရန် သေချာသည်။ သင်သည် ဘုရားသခင်၏ အသိအမှတ်ပြုခြင်းကို မည်သည့်အခါမျှ ရရှိမည်မဟုတ်ဘဲ ဘုရားသခင်၏ ပစ်ပယ်ခြင်းနှင့် ဖယ်ရှားရှင်းလင်းခြင်းကို သေချာပေါက် ခံရလိမ့်မည်။ 

တာဝန်တစ်ခုထမ်းဆောင်ရန် လူနှစ်ယောက် ညှိနှိုင်းဆောင်ရွက်သည့်အချိန်တွင် ၎င်းတို့သည် တစ်ခါတစ်ရံတွင် ကိစ္စအကြောင်းအရာတစ်ခု၏ အခြေခံသဘောတရားအပေါ်၌ သဘောထားကွဲလွဲမှုရှိပါသည်။ သူတို့၌ ကွဲပြားသော ရှုထောင့်များရှိမည်ဖြစ်ပြီး ကွဲပြားသောအမြင်များရှိလိမ့်မည်။ ၎င်းအခြေအနေ၌ မည်သည့်အရာကို လုပ်ဆောင်နိုင်သနည်း။ ဤကိစ္စသည် မကြာခဏဖြစ်ပေါ်လာသော ပြဿနာဖြစ်သလော။ ဤအရာသည် သာမန်ဖြစ်စဉ်တစ်ခု ဖြစ်၏။ လူတိုင်း၏ စိတ်များ၊ အရည်အချင်းများ၊ ထိုးထွင်းသိမြင်မှုများ၊ အသက်အရွယ်များ၊ အတွေ့အကြုံများသည် ကွဲပြားကြကာ လူနှစ်ဦး၏အတွေးခေါ်နှင့် အမြင်များသည် တစ်ထပ်တည်းကျ၍ တူညီနိုင်ဖို့ဆိုသည်မှာ မဖြစ်နိုင်သောကြောင့် လူနှစ်ဦး၏ အတွေးအခေါ်နှင့် အမြင်များ၌ ကွဲပြားမှုဖြစ်လာနိုင်သည်မှာ ပုံမှန်ဖြစ်စဉ်တစ်ခု ဖြစ်သည်။ ယင်းထက်ပို၍ ဖြစ်လေ့ရှိသောအရာ မရှိချေ။ ယင်းမှာ ရေးကြီးခွင့်ကျယ်လုပ်စရာ မဟုတ်ပေ။ အရေးပါသော မေးခွန်းမှာ ဤကဲ့သို့သော ကိစ္စများဖြစ်ပေါ်သည့်အခါတွင် သင်သည် ဘုရားသခင်ရှေ့မှောက်၌ စည်းလုံးခြင်းနှင့်၊ အမြင်များနှင့် ထင်မြင်ယူဆချက်များ တစ်စိတ်တည်းတစ်ဝမ်းတည်း ဖြစ်ခြင်းကို မည်သို့ ပူးပေါင်းဆောင်ရွက်ကာ ကြိုးစားသင့်သနည်းဆိုသည့် အချက်ဖြစ်ပေသည်။ အမြင်များနှင့် ထင်မြင်ယူဆချက်များ ပေါင်းစည်းခြင်းဆီသို့ လမ်းကြောင်းမှာ အဘယ်နည်း။ ယင်းမှာ သမ္မာတရား စည်းမျဉ်းများနှင့်ပတ်သက်၍ ဆီလျော်သော ရှုထောင့်ကို ရှာဖွေရန် သင်၏ကိုယ်ပိုင်၊ သို့မဟုတ် တစ်စုံတစ်ယောက်၏ ရည်ရွယ်ချက်များဖြင့် လုပ်ဆောင်ခြင်းမဟုတ်ဘဲ ဘုရားသခင်၏ ရည်ရွယ်ချက်ကို ရှာဖွေရန်ကို ဆိုလိုခြင်းပင်ဖြစ်သည်။ ဤသည်မှာ သဟဇာတဖြစ်သော ပူးပေါင်းဆောင်ရွက်ခြင်းဆီသို့ လမ်းကြောင်း ဖြစ်၏။ ဘုရားသခင်၏ ရည်ရွယ်ချက်နှင့် သူတောင်းဆိုသည့် အခြေခံသဘောတရားများအား သင်ရှာဖွေသည့်အချိန်မှသာလျှင် စည်းလုံးညီညွတ်ခြင်းကို သင်ရရှိနိုင်မည်ဖြစ်သည်။ သို့မဟုတ်ပါက အမှုကိစ္စများသည် သင့်အလိုကျဖြစ်သွားလျှင် တစ်ဖက်လူသည် မကျေမနပ်ဖြစ်လိမ့်မည်ဖြစ်သည်။ ထို့အပြင် အမှုကိစ္စများသည် တစ်ဖက်လူ၏ အလိုကျဖြစ်သွားလျှင် သင်သည် မကျေမနပ်ဖြစ်ပြီး နာလိုခံခက်ဖြစ်လိမ့်မည်။ သင်သည် အမှုအရာများကို ရှင်းလင်းစွာ မြင်နိုင်မည်မဟုတ်ပေ။ အမှုအရာများကို လက်လွှတ်နိုင်မည်မဟုတ်ပေ။ ပြီးလျှင် သင်သည် “ဤသို့လုပ်ဆောင်ခြင်းသည် မှန်ကန်သောနည်းလမ်းဖြစ်သလော” ဟု အစဉ် စဉ်းစားလိမ့်မည်။ အမှန်တကယ်တွင် မည်သူက စဉ်းစားပုံ စဉ်းစားနည်းမှန်ကန်သည်ကို သင် မြင်နိုင်မည်မဟုတ်ပေ။ သို့သော် တစ်ချိန်တည်းတွင် သင်၏ ကိုယ်ပိုင်အယူအဆကိုလည်း စွန့်လွှတ်လိုစိတ် ရှိမည်မဟုတ်ပေ။ ဤသို့သော အခြေအနေမျိုးတွင် သင်သည် သမ္မာတရားကို ရှာဖွေသင့်သည်။ စည်းမျဉ်းများက မည်သည့်အရာဖြစ်သည်၊ ဘုရားသခင် လိုအပ်သည်မှာ မည်သည့်စံနှုန်းများဖြစ်သည်ကို သင် ရှာဖွေသင့်သည်။ ဘုရားသခင်လိုအပ်သည့် စံနှုန်းများကို သင် ရှာဖွေပြီးသည်နှင့် ထိုအခြားလူနှင့် မိတ်သဟာယဖွဲ့လော့။ ထို့နောက်တွင် သူသည် သူ၏ အမြင်နှင့် အသိပညာအနည်းငယ်ကို မိတ်သဟာယဖွဲ့လျှင် သင်၏ စိတ်နှလုံးသည် ရှင်းလင်းပြီး ဉာဏ်အလင်းရလိမ့်မည်။ သင်က “ငါ၏ စဉ်းစားပုံသည် အနည်းငယ် လမ်းလွဲသည်။ အနည်းငယ်ပေါ့တန်သည်။ သူ၏ စဉ်းစားပုံသည် ပို၍ ကောင်းသည်။ ဘုရားသခင် လိုအပ်သော စံနှုန်းများနှင့် ပို၍ နီးစပ်သည်။ ထို့ကြောင့် ငါ၏ စဉ်းစားပုံကို ဘေးဖယ်ထားပြီး သူ၏ စဉ်းစားပုံကို လက်ခံမည်။ နာခံမည်။ သူ၏ နည်းလမ်းအတိုင်း လုပ်ကြစို့” ဟူ၍ သင့်ဘာသာ စဉ်းစားလိမ့်မည်။ ပြီးလျှင် သူ့ထံမှ တစ်စုံတစ်ခုကို သင်ယူရရှိပြီးသောအခါ သင့်အတွက် အကျိုးမရှိသလော။ သူသည် အနည်းငယ်ပေးအပ်ခဲ့ပြီး သင်က အဆင်သင့်ပြုလုပ်ထားသောအရာကို နှစ်သက်ခံစားခဲ့ရသည်။ ယင်းမှာ ဘုရားသခင်၏ ကျေးဇူးတော်ဖြစ်ပြီး သင်သည် မျက်နှာသာပေးခြင်း ခံရပြီးဖြစ်လိမ့်မည်။ သန့်ရှင်းသော ဝိညာဉ်တော်၏ ဉာဏ်ပွင့်စေခြင်းကို ရရှိခြင်းကသာ မျက်နှာသာပေးခြင်း ခံရသည်ဟု မှတ်ယူရမည်ဟု သင် ထင်သလော။ အခြားသူများ၏ မိတ်သဟာယမှ အလင်းကို လက်ခံနိုင်ခြင်း သို့မဟုတ် အခြားသူများထံမှ အကူအညီကို ရရှိခြင်းဟူသည့် ဤသည်တို့မှာလည်း မျက်နှာသာပေးခြင်း ခံရခြင်း ဖြစ်သည်။ သင်သည် သမ္မာတရားကို နားလည်လာပြီး သင်၏ တာဝန်ထမ်းဆောင်မှုက ကောင်းမွန်သော ရလဒ်များ ရရှိသရွေ့ ဤအရာအားလုံးသည် မျက်နှာသာပေးခြင်း ခံရခြင်း ဖြစ်သည်။ ညီအစ်ကိုမောင်နှမများ အတူတကွ ပူးပေါင်းဆောင်ရွက်ခြင်းနှင့် ၎င်းတို့၏ တာဝန်များကို ထမ်းဆောင်ခြင်းသည် တစ်ဦး၏ အားနည်းချက်များကို အခြားတစ်ဦး၏ အားသာချက်များဖြင့် ဖြည့်ဆည်းပေးသည့် လုပ်ငန်းစဉ်တစ်ခု ဖြစ်သည်။ သင်သည် အခြားသူများ၏ ချို့ယွင်းချက်များကို ဖြည့်ဆည်းပေးရန် သင်၏ အားသာချက်များကို အသုံးပြုသည်၊ အခြားသူများက သင်၏ မပြည့်စုံမှုများကို ဖြည့်ဆည်းပေးရန် ၎င်းတို့၏ အားသာချက်များကို အသုံးပြုကြပြီး နှစ်ဖက်စလုံးက မိမိတို့ကိုယ်ပိုင် မပြည့်စုံမှုများကို ဖြည့်ဆည်းရန် အခြားသူ၏ အားသာချက်များကို လက်ခံကြသည်။ ဤသည်မှာ မိမိ၏ အားနည်းချက်များကို အခြားသူများ၏ အားသာချက်များဖြင့် ဖြည့်ဆည်းခြင်းနှင့် သဟဇာတဖြစ်စွာ ပူးပေါင်းဆောင်ရွက်ခြင်း ဖြစ်သည်။ လူတို့သည် သဟဇာတဖြစ်စွာ ပူးပေါင်းဆောင်ရွက်မှသာ ဘုရားသခင်၏ ရှေ့မှောက်တွင် ကောင်းချီးခံစားရနိုင်ပြီး ၎င်းတို့သည် အမှုအရာများကို ပို၍ တွေ့ကြုံရလေလေ၊ လက်တွေ့ကျမှုကို ပို၍ ပိုင်ဆိုင်လာလေလေ ဖြစ်ကာ ၎င်းတို့၏ လမ်းကြောင်းကို ပို၍ လျှောက်လှမ်းလေလေ၊ ယင်းက ပို၍ တောက်ပလာလေလေ ဖြစ်သည်၊ ၎င်းတို့သည် ယခင်ကထက် ပို၍ စိတ်သက်သာရာရမှုကို ခံစားကြရပြီး ၎င်းတို့၏ တာဝန်များတွင် ၎င်းတို့ရရှိသည့် ရလဒ်များက ယခင်ကထက် ပို၍ ကောင်းမွန်လာလေသည်။ သင်သည် သဟဇာတဖြစ်စွာ ပူးပေါင်းဆောင်ရွက်နေခြင်း မရှိလျှင်၊ သင်သည် အခြားသူများနှင့်ပတ်သက်၍ အစဉ်သဖြင့် အငြင်းသန်နေပြီး အခြားသူများပြောသည့်အရာကို မည်သည့်အခါမျှ လက်ခံယုံကြည်ခြင်းမရှိဘဲ ၎င်းတို့ကလည်း သင့်ကို နားထောင်ဖို့ ဆန္ဒရှိမရှိလျှင်၊ သင်သည် သူတစ်ပါး၏ဂုဏ်သိက္ခာကို ထိန်းသိမ်းပေးရန် ကြိုးစားသည့်တိုင် တစ်ပါးသူများသည် သင်ပြုသည့် အတိုင်းမပြုကြဘဲ ယင်းကို သင် နာလိုခံခက်ဖြစ်လျှင် သင်သည် သူတစ်ပါးတို့ ပြောသည့်အရာအပေါ်၌ သူတို့အား ချောင်ပိတ်၍ ပြန်လည်ပြောဆိုပြီး ထိုသူတို့သည် ဤအချက်ကို မှတ်မိကာ နောက်တစ်ဖန် ပြဿနာတစ်ခုပေါ်ပေါက်လာပါက သူတို့သည် သင် ပြုသည့်အတိုင်း သင့်အပေါ်သို့ ပြုလုပ်လျှင် ဤသည်မှာ မည်သည့်ပြဿနာဖြစ်သနည်း။ ဤသည်မှာ စိတ်မြန်လက်မြန်ရှိခြင်း၊ အချင်းချင်း ယှဉ်ပြိုင်ခြင်းတို့ဖြင့် အသက်ရှင်နေခြင်းမဟုတ်လော။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုဖြင့် အသက်ရှင်နေခြင်းမဟုတ်လော။ သင်၏ တာဝန်များကို ဤသို့ ထမ်းဆောင်ခြင်းသည် ဘုရားသခင်၏ လက်ခံမှု၊ သို့မဟုတ် ကောင်းချီးများကို လုံးဝ ရရှိမည်မဟုတ်ပေ။ ဘုရားသခင်က သင့်ကို ပစ်ပယ်ခြင်းသာ ဖြစ်လိမ့်မည်။

သင်၏ တာဝန်များကို ထမ်းဆောင်ရာတွင် သဟဇာတဖြစ်စွာ ပူးပေါင်းဆောင်ရွက်ရမည်။ ထိုအခါမှသာ ရလဒ်ကောင်းများရပြီး ဘုရားသခင်၏ သတ်မှတ်ချက်များနှင့် ကိုက်ညီလိမ့်မည်။ သဟဇာတဖြစ်သော ပူးပေါင်းဆောင်ရွက်ခြင်းဆိုသည်မှာ အဘယ်နည်း။ မည်သည့် အပြုအမူများက သဟဇာတဖြစ်သော ပူးပေါင်းဆောင်ရွက်ခြင်းအဖြစ် အရည်အသွေးမပြည့်မီသနည်း။ သင်က သင့်တာဝန်ကို ထမ်းဆောင်ပြီး ငါက ငါ၏တာဝန်ကို ထမ်းဆောင်သည်ဆိုပါစို့။ ငါတို့ တစ်ဦးချင်းစီက ငါတို့၏ တာဝန်များကို ထမ်းဆောင်ကြပြီးဖြစ်သည်။ သို့သော် ငါတို့ ကြားတွင် ဖွင့်ဟပြောရန်မလိုဘဲ သိသော နားလည်မှုမရှိ။ ဆွေးနွေးပြောဆိုခြင်း၊ သို့မဟုတ် မိတ်သဟာယဖွဲ့ခြင်းမရှိပေ။ မည်သို့သော အပြန်အလှန်နားလည်မှုမျိုးကိုမျှ ငါတို့ မရရှိပေ။ ငါတို့၏ စိတ်အတွင်းထဲတွင် “ငါက ငါ၏တာဝန်ကို ထမ်းဆောင်နေပြီး သင်က သင်၏တာဝန်ကို ထမ်းဆောင်နေသည်။ တစ်ယောက်နှင့်တစ်ယောက် ဝင်ရောက်စွက်ဖက်ခြင်းမပြုဘဲ နေကြစို့” ဟူ၍သာ သိထားကြသည်။ ဤသည်မှာ သဟဇာတဖြစ်သော ပူးပေါင်းဆောင်ရွက်ခြင်းဖြစ်သလော။ အပေါ်ယံတွင် ဤသို့သော လူနှစ်ယောက်ကြားတွင် အငြင်းပွားခြင်း၊ သို့မဟုတ် ထင်မြင်ချက် ကွဲပြားခြင်းမရှိသည့် ပုံစံ ရှိကောင်းရှိနိုင်သည်။ အချင်းချင်း ဝင်ရောက်စွက်ဖက်ခြင်း၊ သို့မဟုတ် တစ်ယောက်နှင့် တစ်ယောက် ကန့်သတ်ခြင်းရှိပုံမရပေ။ သို့ရာတွင် ဝိညာဉ်ရေးပိုင်းတွင် ၎င်းတို့ကြား၌ သဟဇာတဖြစ်သော ပူးပေါင်းဆောင်ရွက်ခြင်းမရှိပေ။ ၎င်းတို့သည် တစ်ယောက်နှင့်တစ်ယောက် ဖွင့်ဟပြောရန်မလိုဘဲ သိသော နားလည်မှုမရှိ၊ သို့မဟုတ် ဂရုစိုက်မှုမရှိပေ။ ဖြစ်ပျက်နေသော အရာမှန်သမျှမှာ ၎င်းတို့တစ်ဦးချင်းစီက ပူးပေါင်းဆောင်ရွက်ခြင်း တစ်မျိုးမျိုး လုံးဝ မရှိဘဲ ကိုယ့်ကိစ္စကိုယ် လုပ်ဆောင်နေခြင်း၊ မိမိ၏အားထုတ်မှုကို အသုံးပြုနေခြင်းသာဖြစ်သည်။ ဤသည်မှာ အမှုအရာများကို လုပ်ဆောင်ရာတွင် ကောင်းသောနည်းလမ်းဖြစ်သလော။ မည်သူကမျှ အခြားလူတစ်ဦးတစ်ယောက်ကို စောင့်ကြည့်လေ့လာခြင်း၊ ဘောင်ခတ်ခြင်း၊ အမိန့်ပေးခြင်း၊ သို့မဟုတ် မစဉ်းမစားဖြင့် နာခံခြင်းမရှိသည့် ပုံစံရှိနိုင်သည်။ ဤသည်မှာ ဆင်ခြင်တုံတရားရှိသည့် ပုံစံပင်ရှိနိုင်သည်။ သို့သော် ၎င်းတို့အတွင်း၌ ဖောက်ပြန်ပျက်စီးသည့် စိတ်သဘောထားအမျိုးအစားတစ်ခုရှိသည်။ ၎င်းတို့ တစ်ဦးချင်းစီက သူရဲကောင်းဖြစ်ရန် ယှဉ်ပြိုင်ကြသည်။ အခြားလူများထက်ပို၍ သာလွန်ရန်၊ သို့မဟုတ် ပို၍ ကောင်းစွာ စွမ်းဆောင်ရန် ယှဉ်ပြိုင်ကြသည်။ ထို့ကြောင့် ၎င်းတို့သည် အခြားမည်သူ့ကိုမျှ ချစ်ခြင်း၊ ဂရုစိုက်ခြင်း၊ ကူညီခြင်းမရှိပေ။ ဤတွင် သဟဇာတဖြစ်သော ပူးပေါင်းဆောင်ရွက်မှုတစ်ခုခုရှိသလော။ (မရှိပါ။) ပူးပေါင်းဆောင်ရွက်ခြင်းမရှိလျှင် သင်သည် တစ်ကိုယ်တော် တိုက်ပွဲတစ်ခုကို တိုက်နေခြင်းဖြစ်သည်။ သင်သည် အမှုအရာများစွာကို ပြည့်စုံမှုမရှိဘဲ၊ သို့မဟုတ် နှံ့စပ်မှုမရှိဘဲ လုပ်ဆောင်လိမ့်မည်။ ဤသည်မှာ လူသားတို့တွင် ဘုရားသခင် မြင်လိုသော အခြေအနေမျိုးမဟုတ်ပေ။ ယင်းသည် ဘုရားသခင်ကို ကျေနပ်စေခြင်း မရှိပေ။

လူအချို့သည် အမှုကိစ္စများကို မည်သူနှင့်မျှ မဆွေးနွေးဘဲ၊ သို့မဟုတ် မည်သူ့ကိုမျှ မပြောဘဲ တစ်ဦးတည်း လုပ်ဆောင်လိုကြသည်။ အခြားလူများက မည်သို့မြင်နိုင်သည်ကို ပဓာနမထားဘဲ ၎င်းတို့၏ အလိုအတိုင်းပင် လုပ်ဆောင်လိုက်ကြသည်။ ၎င်းတို့က “ကျွန်တော်က ခေါင်းဆောင်ဖြစ်တယ်။ ခင်ဗျားတို့က ဘုရားသခင်ရွေးချယ်ထားသူတွေဖြစ်တယ်။ ဒါကြောင့် ကျွန်တော်လုပ်တာကို လိုက်လုပ်ဖို့ လိုတယ်။ ကျွန်တော်ပြောတဲ့အတိုင်း အတိအကျလုပ်ပါ။ ဒီလိုပဲ ဖြစ်သင့်တယ်” ဟူ၍ တွေးကြသည်။ ၎င်းတို့သည် ပြုမူဆောင်ရွက်သောအခါတွင် အခြားလူတို့ကို အသိမပေးဘဲ ၎င်းတို့၏ လုပ်ရပ်များသည် ပွင့်လင်းမြင်သာမှုမရှိပေ။ ၎င်းတို့သည် အစဉ်သဖြင့် တစ်ဦးတည်းကျိတ်၍ ကြိုးစားအားထုတ်နေကြပြီး တိတ်တဆိတ် လုပ်ဆောင်ကြသည်။ အာဏာကို ပါတီတစ်ခုတည်းမှ တစ်ဦးတည်းချုပ်ကိုင်ထားမှုကို ထိန်းသိမ်းထားသော အဆင်းနီသော နဂါးကြီးကဲ့သို့ပင်ဖြစ်သည်။ ၎င်းတို့သည် အရေးမပါ၊ တန်ဖိုးမရှိဟု ၎င်းတို့ မြင်သည့် အခြားသူတို့ကို အစဉ်သဖြင့် လိမ်လည်ပြီး ထိန်းချုပ်လိုကြသည်။ ၎င်းတို့သည် အမှုကိစ္စများတွင် သူတစ်ပါးတို့နှင့် ဆွေးနွေးခြင်း၊ ဆက်သွယ်ပြောဆိုခြင်းမရှိဘဲ အစဉ်သဖြင့် ဆုံးဖြတ်ချက်ချပိုင်ခွင့် ရှိလိုကြသည်။ အခြားလူတို့၏ ထင်မြင်ချက်များကို မည်သည့်အခါမျှ တောင်းခံခြင်း မရှိပေ။ ဤနည်းလမ်းကို သင် မည်သို့ ထင်မြင်သနည်း။ သာမန်လူ့သဘာဝကို ပိုင်ဆိုင်သလော။ (မပိုင်ဆိုင်ပါ။) အဆင်းနီသော နဂါးကြီး၏ သဘာဝမဟုတ်သလော။ အဆင်းနီသောနဂါးကြီးသည် အာဏာရှင်ဆန်ပြီး တစ်ဖက်သတ်ဆန်သော နည်းလမ်းဖြင့် ပြုမူရသည်ကို နှစ်သက်သည်။ ဤဖောက်ပြန်ပျက်စီးသည့် စိတ်သဘောထားမျိုးရှိသူများသည် အဆင်းနီသောနဂါးကြီး၏ သားသမီးများ ဖြစ်ကြသည် မဟုတ်သလော။ ဤသည်မှာ လူတို့ မိမိကိုယ်ကို သိသင့်သည့် ပုံစံဖြစ်သည်။ သင်တို့သည် ဤသို့ လုပ်ဆောင်နိုင်စွမ်းရှိသလော။ (ရှိပါသည်။) သင်တို့သည် ဤသို့ ပြုမူဆောင်ရွက်သောအခါ ဤအရာကို သတိထားမိသလော။ သတိထားမိလျှင် သင်တို့၌ မျှော်လင့်ချက်ရှိသေးသည်။ သတိမထားမိလျှင် သင်တို့သည် သေချာပေါက် ဒုက္ခရောက်ပြီဖြစ်သည်။ ဤသို့ဆိုလျှင် သင်တို့သည် ကံဆိုးမိုးမှောင်ကျပြီမဟုတ်လော။ သင်တို့က ဤသို့လုပ်ဆောင်ခြင်းကို သတိမမူမိသောအခါ မည်သည့်အရာကို လုပ်ဆောင်ရမည်နည်း။ (ကျွန်ုပ်တို့၏ ညီအစ်ကိုမောင်နှမများက ကျွန်ုပ်တို့ကို ထောက်ပြခြင်းနှင့် ပြုပြင်ခြင်း၊ ကို ကျွန်ုပ်တို့ လိုအပ်သည်။) သင်တို့က ရှေးဦးစွာ အခြားလူတို့ကို “ငါသည် ပင်ကိုအားဖြင့် အခြားလူများကို ဦးဆောင်ရခြင်းကို နှစ်သက်သည်။ ငါသည် သင်တို့ကို ကြို၍ ပြောထားခြင်းဖြစ်သည်။ ထို့ကြောင့် ဤသို့ ဖြစ်ပျက်လျှင်၊ ဤသို့ ဖြစ်ပျက်သောအခါတွင် ယင်းကို ပြဿနာမရှာနှင့်။ ငါ့ကို သင်တို့ သည်းခံရမည်။ ဤသည်မှာ မကောင်းသည်ကို ငါသိသည်။ တဖြည်းဖြည်းချင်း ပြောင်းလဲဖို့ ငါကြိုးစားလုပ်ဆောင်နေသည်။ ထို့ကြောင့် ငါ့အား သင်တို့ သည်းခံဖို့ ငါမျှော်လင့်သည်။ ဤအရာများ ဖြစ်ပျက်သောအခါ ငါအားသည်းခံလော့။ ငါနှင့်အတူ ပူးပေါင်းဆောင်ရွက်လော့။ သဟဇာတဖြစ်စွာ ပူးပေါင်းဆောင်ရွက်ဖို့အတွက် အတူတကွ ကြိုးပမ်းကြစို့” ဟု ဆိုလျှင် ဤသို့ လုပ်ဆောင်ခြင်းသည် လက်ခံဖွယ်ဖြစ်သလော။ (မဖြစ်ပါ။ ယင်းမှာ အသိစိတ်မပါရှိပါ။) အသိစိတ်မပါရှိဟု အဘယ်ကြောင့်ဆိုသနည်း။ ဤသို့ပြောသောသူတစ်ယောက်သည် သမ္မာတရားကို ရှာဖွေရန် ရည်ရွယ်ခြင်းမရှိပေ။ အမှုအရာများကို ဤသို့လုပ်ဆောင်ခြင်းသည် မှားသည်ကို ၎င်းတို့ ကောင်းစွာသိသော်လည်း ၎င်းတို့သည် အခြားလူများကို ချုပ်ချယ်လျက်၊ အခြားလူတို့ကို ပူးပေါင်းဆောင်ရွက်ဖို့၊ ပံ့ပိုးဖို့ တောင်းဆိုလျက်ဖြင့် ဤသို့ဆက်လက်၍ လုပ်ဆောင်သည်။ ၎င်းတို့၏ ရည်ရွယ်ချက်တွင် သမ္မာတရားကို လက်တွေ့လုပ်ဆောင်ရန် ဆန္ဒမရှိပေ။ ၎င်းတို့သည် တမင်သက်သက်ဖြင့် သမ္မာတရားကို ဆန့်ကျင်လျက်ရှိသည်။ သိလျက်ဖြင့် ချိုးဖောက်ခြင်းသည် ဘုရားသခင် အရွံမုန်းဆုံးသော အရာဖြစ်သည်။ ဤသို့သောအရာကို ဆိုးယုတ်သောသူများနှင့် အန္တိခရစ်များမှလွဲ၍ အခြားမည်သူကမျှ လုပ်ဆောင်နိုင်စွမ်းမရှိပေ။ ဤသို့လုပ်ဆောင်ခြင်းသည် အတိအကျပင် အန္တိခရစ်များ လုပ်ဆောင်သည့် ပုံစံဖြစ်သည်။ သမ္မာတရားကို တမင်သက်သက် ဆန့်ကျင်ပြီး ဘုရားသခင်ကို အာခံသောအခါ အန္တရာယ်ကျရောက်ပြီဖြစ်သည်။ ဤသည်မှာ အန္တိခရစ်များ၏ လမ်းကြောင်းကို လျှောက်ခြင်းဖြစ်သည်။ ဤပုဂ္ဂိုလ်များသည် သမ္မာတရားကို ၎င်းတို့ ကိုယ်တိုင် လက်တွေ့လုပ်ဆောင်ခြင်းမရှိဘဲ အခြားလူများကို ချုပ်ချယ်ကာ သွေးဆောင်ကြပြီး သမ္မာတရားကို ဆန့်ကျင်ပြီး ဘုရားကို အာခံရာတွင် အခြားလူများအား ၎င်းတို့နောက်သို့လိုက်စေရန် ကြိုးစားကြသည်။ ၎င်းတို့သည် တမင်သက်သက် ဘုရားသခင်ကို ဆန့်ကျင်နေခြင်းမဟုတ်လော။ အထူးသဖြင့် ၎င်းတို့က ဤသို့ လုပ်ဆောင်သောအခါတွင် ၎င်းတို့သည် အဖွဲ့ကို ကြိုတင်အသိပေးပြီး လူတို့အား ၎င်းတို့ကို ခွင့်ပြုရန် တောင်းဆိုသည်။ ထို့နောက် လူတိုင်းအား ၎င်းတို့ကို ပံ့ပိုးပေးရန် လုပ်ဆောင်သည်။ ဤသို့လုပ်ဆောင်ရာတွင် ၎င်းတို့သည် ပို၍ပင် ဉာဏ်များကြသည်။ ဤသို့ပြောဆိုခြင်းသည် အာဏာပြခြင်း၊ ရာဇသံပေးခြင်း သက်သက်ပင်ဖြစ်သည်။ ၎င်းတို့ ဆိုလိုသည်မှာ “နားထောင်လော့။ ငါသည် ပြဿနာရှာ၍ ရသောသူမဟုတ်ပေ။ သာမန်လူများက ငါ့အတွက် အရေးမပါပေ။ ငါအလိုရှိသည့်အရာမှာ ဦးဆောင်ဖို့ဖြစ်သည်။ မည်သူကမျှ ငါနှင့် အမှုအရာများကို မဆွေးနွေးလျှင် ကောင်းမည်။ ဆွေးနွေးစရာ အကြောင်းမရှိ။ ဤသည်မှာ ငါ၏ အရေးကိစ္စဖြစ်သည်။ ငါ့အား တစ်စုံတစ်ခု လုပ်ဆောင်ခိုင်းလျှင် ငါ့၌ အဆုံးအဖြတ်ပေးပိုင်ခွင့်ရှိဖို့ လိုသည်။ မည်သူကမျှ ငါနှင့် ပူးပေါင်းဆောင်ရွက်ရန် မကြိုးစားလျှင် ကောင်းမည်။ သင်က ဆန္ဒရှိလျှင်ပင် လုပ်ဆောင်နိုင်မည်မဟုတ်ပေ” ဟူ၍ ဖြစ်သည်။ ဤသည်မှာ မိမိကိုယ်ကို ချပြခြင်း ဖြစ်သလော။ မဟုတ်ပေ။ ဤသည်မှာ စာတန်၏ ကိုယ်စား အမှုအရာများကို လုပ်ဆောင်ခြင်းဖြစ်သည်။ ဖောက်ပြန်ပျက်စီးသော စိတ်သဘောထားကို ဖွင့်ပြခြင်းပြဿနာတစ်ခုမျှသာ မဟုတ်ပေ။ ၎င်းတို့သည် လုံးလုံးလျားလျား ကြီးစိုးလိုကြသည်။ ၎င်းတို့ပြောသည့်အတိုင်း ဖြစ်စေချင်သည်။ ဤသို့အားဖြင့် လူတိုင်းက ၎င်းတို့ပြောသည့်အရာကို လုပ်ဆောင်ပြီး ၎င်းတို့နောက်သို့လိုက်ကာ နာခံကြရန်ဖြစ်သည်။ ဤသည်မှာ နတ်ဆိုးတစ်ကောင်ဖြစ်ကြောင်း ပြသနေခြင်း မဟုတ်လော။ ဤသည်မှာ ဖောက်ပြန်ပျက်စီးသော စိတ်သဘောထားက တစ်ကြိမ်တစ်ခါသာ ထုတ်ဖော်ပြခြင်းမဟုတ်ပေ။ အန္တိခရစ်များ၏ လုပ်ရပ်များကို ၎င်းတို့၏ ဆိုးယုတ်သော သဘာဝက အဆုံးအဖြတ်ပေးသည်။ ၎င်းတို့သည် အာဏာကိုင်စွဲရန် ရည်ရွယ်ချက်ဖြင့် ဘုရားကို ယုံကြည်ပြီး အသင်းတော်သို့ လာကြသည်။ ၎င်းတို့သည် ဘုရားကို ဆန့်ကျင်ရန်၊ ဘုရားသခင် ရွေးချယ်ထားသောလူများအား ဘုရားသခင်ကို အာခံသည့်လမ်းကြောင်းပေါ်သို့ ခေါ်ဆောင်ရန် ရည်ရွယ်သည်။ ၎င်းတို့သည် အခြားနေရာမှ ထိုဘာသာရေးဂိုဏ်းဂဏများ၏ အကြီးအကဲများနှင့် တူညီသည်။ ၎င်းတို့အားလုံးတွင် အန္တိခရစ်၏ အနှစ်သာရရှိပြီး စာတန်နှင့် တူညီသည်။ ၎င်းတို့အားလုံးသည် ဘုရားသခင်နှင့် တန်းတူညီတူဖြစ်လိုကြသည်။ ဘုရားသခင် ရွေးချယ်ထားသောသူတစ်ယောက်က ပေါ်လွင်ထင်ရှားလာသော အန္တိခရစ်တစ်ယောက်ကို မြင်လျှင် သူသည် ဤအရာကို မည်သို့ ချဉ်းကပ်သင့်သနည်း။ အန္တိခရစ်ကို ချစ်ခင်စွာ ကူညီသင့်သလော။ ထိုသူကို ဖော်ထုတ်ပြီး ပိုင်းခြားသိမြင်သင့်သည်။ သူ၏ ဆိုးယုတ်သော မျက်နှာထားကို အခြားလူများမြင်အောင် ပြုလုပ်သင့်သည်။ ထို့နောက်တွင် ထိုသူကို ပစ်ပယ်သင့်သည်။ ဤသည်မှာ ဘုရားသခင်ရွေးချယ်ထားသောသူများ နားလည်ပြီး သဘောပေါက်သင့်သည့် စည်းမျဉ်းတစ်ခုဖြစ်သည်။ အန္တိခရစ်တစ်ယောက်ဖြစ်ကြောင်း ပြသခြင်းအား ဖောက်ပြန်ပျက်စီးသော စိတ်သဘောထား ထုတ်ဖော်ပြခြင်း၊ ယာယီပြစ်မှားမှုတစ်ခုဟု လူတစ်ယောက်က မှတ်ယူပြီး အန္တိခရစ်၏ “မိမိကိုယ်ကို သိမြင်မှု” ဆိုသောအရာနှင့် ပွင့်လင်းစွာ ပြောဆိုခြင်း၊ မိမိကိုယ်ကို ချပြခြင်းဆိုသောအရာတို့၏ အထင်အမြင်မှားစေခြင်းကို ခံရဆဲဖြစ်လျှင်၊ အန္တိခရစ်နှင့် သမ္မာတရားအကြောင်း မိတ်သဟာယဖွဲ့နေ‌သေးလျှင် ထိုသူသည် အကြွင်းမဲ့ မိုက်မဲပြီး ပိုင်းခြားသိမြင်မှု လုံးဝမရှိသည်မှာ ရှင်းသည်။ ပြောလော့။ အန္တိခရစ်ကဲ့သို့သောသူတစ်ယောက်သည် သူ၏ ဖောက်ပြန်ပျက်စီးသော စိတ်သဘောထားကို ထုတ်ဖော်ပြသောအခါ သူသည် အခြားလူတို့အား ပွင့်လင်းစွာပြောဆိုပြီး မိမိကိုယ်ကို ချပြနိုင်သလော။ ထိုသူသည် မှားယွင်းသောအရာတစ်ခုကို လုပ်ဆောင်သောအခါတွင် မည်သည့်အခါမှ ဆင်ခြင်သုံးသပ်ခြင်း၊ ကိုယ့်ကိုယ်ကိုယ် သိမြင်ခြင်းမရှိပေ။ သူက မိမိကိုယ်ကို ချပြခြင်းသည် လူတို့ကို အထင်အမြင်မှားစေသည့် လုပ်ရပ်တစ်ခုဖြစ်သည်။ မိမိကိုယ်ကို မှန်ကန်ကြောင်းပြဆိုခြင်းထက် မပိုပေ။ အမှန်တကယ် ပွင့်လင်းစွာပြောဆိုပြီး မိမိကိုယ်ကို ချပြခြင်းသည် အမှန်တကယ်တွင် မည်သည့်အရာကိုဆိုလိုသည်ကို ပိုင်းခြားသိမြင်ဖို့လိုသည်။ “ငါသည် ဒေါသထွက်လွယ်သည်။ ထို့ကြောင့် ငါ့ကို ရန်မစနှင့်” ဟုဆိုလျှင် ဤသည်မှာ မိမိကိုယ်ကို ချပြခြင်းဖြစ်သလော။ (မဖြစ်ပါ။) သူ့အား ရန်စခြင်းသည် ပြဿနာရှာခြင်းသာဖြစ်မည့်အတွက် သူ့ကို ရန်မစရန် သင့်အား သတိပေးနေခြင်းဖြစ်သည်။ “ငါ၏ အိမ်တွင် ငါပြောသည့်အတိုင်းဖြစ်သည်။ ငါ၏ မိဘများပင် ငါပြောသည့်အရာကို လုပ်ဆောင်ရသည်။ ဤသည်မှာ ငါ့တွင်ရှိသော စိတ်မျိုးဖြစ်သည်။ ဤအတွက် သင်တို့က ငါ့အား ခွင့်လွှတ်ရမည်သာဖြစ်သည်။ ဤအရာနှင့်ပတ်သက်ပြီး ငါလုပ်နိုင်သည့်အရာ ဘာမျှမရှိပေ။ အလွန်ကောင်းသော ပါရမီရှိလျှင် စိတ်ကြီးတတ်သည်ဟု ငါ၏ မိဘများက ပြောသည်။ ထို့ကြောင့် သူတို့က ငါ့အား ခွင့်လွှတ်ပေးသည်” ဟု ဆိုခဲ့လျှင် ဤသည်မှာ မိမိကိုယ်ကို ချပြခြင်းဖြစ်သလော။ (မဟုတ်ပါ။) အလွန်ကောင်းသော ပါရမီရှိသူများသည် စိတ်ကြီးသည်၊ ထို့ကြောင့် သူ့ကို ခွင့်လွှတ်သင့်သည်ဟု သင့်အား ပြောနေခြင်းဖြစ်သည်။ “ငါ ငယ်စဉ်ကတည်းက ဤစိတ်ရှိခဲ့သည်။ ငါပြောသည့်အတိုင်း ဖြစ်ရသည်။ ပြည့်စုံမှုနှင့် ငါအလိုရှိသည့်အရာနောက်သို့ ငါလိုက်သည်။ ယခုအခါ ဘုရားသခင်ကို ငါ ယုံကြည်သောအခါတွင် အလွန်ပို၍ ကောင်းလာသည်။ အမှုအရာအများစုတွင် ငါသည် သည်းခံနိုင်ပြီး ကိုယ့်ကိုယ်ကိုယ် သတိထားနိုင်သည်။ သို့သော် ပြည့်စုံမှုနောက်သို့ လိုက်ဆဲဖြစ်သည်။ တစ်စုံတစ်ခုက မပြည့်စုံလျှင် လုံးဝ အဆင်ပြေမည်မဟုတ်။ ငါ လက်မခံနိုင်ပေ” ဟု ဆိုလျှင် ဤသည်မှာ မိမိကိုယ်ကို ချပြခြင်းဖြစ်သလော။ (မဟုတ်ပါ။) ဤသို့ဆိုလျှင် ဤသည်မှာ အဘယ်အရာဖြစ်သနည်း။ ဤသည်မှာ မိမိကို အခြားလူများ အထင်ကြီးလေးစားစေရန် မိမိကိုယ်ကို ချီးမွမ်းပြီး ကြွားဝါခြင်း၊ မိမိသည် မည်မျှကြောက်ဖို့ကောင်းသည်ဆိုသည်ကို အခြားလူများအား ပြောပြခြင်းဖြစ်ပြီး ရာဇဝတ်သားများ၊ လူဆိုးဂိုဏ်းဝင်များတွေ့ဆုံသောအခါ ကြမ်းတမ်းစွာ ကြွားဝါသည့်၊ အာဏာပြသည့်နည်းလမ်းဖြစ်သည်။ “သင်တို့သည် ငါ့အား ပြဿနာရှာနိုင်သည်ဟု ထင်သလော။ ဤသို့ ထင်လျှင် ပါးစပ်နှင့်မပြောဘဲ လက်နှင့်ပြောမည်” ဟု ပြောသကဲ့သို့ဖြစ်သည်။ ဤသည်မှာ စာတန်၏ မျက်နှာအစစ်ပင်မဟုတ်လော။ ဤသည်မှာ စာတန်၏ မျက်နှာအစစ်ပင်ဖြစ်သည်။ မိမိကိုယ်ကို ချပြခြင်းပုံစံအားလုံးက တူညီသည်မဟုတ်ပေ။ အန္တိခရစ်များက မိမိတို့ကိုယ်ကို ချပြသောအခါ ၎င်းတို့သည် အခြားလူများကို ခြိမ်းခြောက်ရန်၊ ကြောက်လန့်စေရန်၊ အထိတ်တလန့်ဖြစ်စေရန် ရည်ရွယ်သည်။ ၎င်းတို့သည် အခြားလူများကို အစဉ်သဖြင့် နှိမ်နှင်းလိုသည်။ ဤသည်မှာ စာတန်၏ မျက်နှာဖြစ်သည်။ ဤသည်မှာ သာမန်၊ ရိုးရှင်းစွာ ဖွင့်ပြောသည့်ပုံစံမဟုတ်ပေ။ သာမန်လူ့သဘာဝကို အသက်ရှင်နေထိုင်ရန်အတွက် မည်သို့ ဖွင့်ပြောပြီး မိမိကိုယ်ကို ချပြသင့်သနည်း။ မိမိ၏ ဖောက်ပြန်ပျက်စီးသော စိတ်သဘောထား ထုတ်ဖော်ပြခြင်းကို ဖွင့်ပြောခြင်းအားဖြင့်လည်းကောင်း၊ အခြားလူများအား ၎င်းတို့စိတ်နှလုံး၏ စစ်မှန်မှုကို ထိုးထွင်းမြင်ရသော အခွင့်ကိုပေးခြင်းအားဖြင့်လည်းကောင်း၊ ထို့နောက် ဘုရားနှုတ်ကပတ်တော်ကို အခြေခံပြီး ပြဿနာ၏ အနှစ်သာရကို ပိုင်းခြားစိစစ်ခြင်းနှင့် သိမြင်ခြင်းအားဖြင့်လည်းကောင်း၊ ပြီးလျှင် မိမိကိုယ်ကို အလွန်မုန်းတီး စက်ဆုပ်ခြင်းအားဖြင့်လည်းကောင်း ဖြစ်သည်။ မိမိကိုယ်ကို ချပြသောအခါတွင် မိမိကိုယ်ကို မှန်ကန်ကြောင်းပြဆိုရန် မကြိုးစားသင့်၊ သို့မဟုတ် အပြစ်မရှိကြောင်း ရှင်းပြဖို့ မကြိုးစားသင့်ပေ။ ထိုအစား ရိုးရှင်းစွာဖြင့် သမ္မာတရားကို လက်တွေ့လုပ်ဆောင်ပြီး ရိုးသားသောသူတစ်ယောက်ဖြစ်သင့်သည်။ လူအချို့မှာ သိသာထင်ရှားစွာပင် မကောင်းသော စိတ်သဘောထားများရှိသည်။ သို့သော် ၎င်းတို့သည် စိတ်ကြီးသည်ဟု မိမိတို့ကိုယ်ကို ပြောဆိုကြသည်။ ဤသည်မှာ ကျိုးကြောင်းပြပြောဆိုခြင်းတစ်မျိုးမဟုတ်လော။ မကောင်းသော စိတ်သဘောထားမှာ မကောင်းသော စိတ်သဘောထားပင်ဖြစ်သည်။ တစ်စုံတစ်ယောက်က ကျိုးကြောင်းမသင့်လျော်သောအရာ၊ သို့မဟုတ် လူတိုင်းအား ထိခိုက်စေသောအရာတစ်ခုကို လုပ်ဆောင်ခဲ့သည့်အခါ ပြဿနာက ၎င်း၏ စိတ်သဘောထား၊ လူ့သဘာဝတို့နှင့် သက်ဆိုင်သည်။ သို့သော် ၎င်းတို့က ခဏတာ စိတ်လွတ်သွားခြင်းဖြစ်သည်၊ သို့မဟုတ် အနည်းငယ် စိတ်ဆိုးသွားခြင်းဖြစ်သည်ဟု အစဉ် ပြောဆိုကြသည်။ ၎င်းတို့သည် ပြဿနာ၏ အနှစ်သာရကို လုံးဝ နားမလည်ပေ။ ဤသည်မှာ အမှန်တကယ် မိမိကိုယ်ကို ပိုင်းခြားစိစစ်ခြင်း၊ ချပြခြင်းဖြစ်သလော။ ပထမအနေဖြင့် အခြေခံအဆင့်တွင် ပြဿနာများကို အသိအမှတ်ပြုပြီး ပိုင်းခြားစိစစ်ကာ မိမိကိုယ်ကို ချပြရန်အတွက် ရိုးသားသော စိတ်နှလုံးနှင့် စစ်မှန်သော သဘောထားရှိရမည်။ မိမိ၏ စိတ်သဘောထားတွင်ရှိသော ပြဿနာများနှင့်ပတ်သက်ပြီး မိမိနားလည်နိုင်သည့်အရာကို ပြောဆိုရမည်။ ဒုတိယအနေဖြင့် မိမိ၏ စိတ်သဘောထားသည် ကမ်းကုန်အောင်ဆိုးသည်ဟု မိမိက ခံစားမိလျှင် ထိုသူသည် “ဤသို့သော ဖောက်ပြန်ပျက်စီးသည့် စိတ်သဘောထားကို ငါတစ်ဖန်ဖွင့်ပြလျှင် ငါ့အား လွတ်လပ်စွာ သတိပေးနိုင်သည်။ ပြုပြင်နိုင်သည်။ ငါက လက်မခံနိုင်လျှင် ငါ့အပေါ် လက်မလျှော့နှင့်။ ငါ၏ ဖောက်ပြန်ပျက်စီးသည့် စိတ်သဘောထား၏ ဤဘက်ခြမ်းသည် အလွန်ဆိုးဝါးသည်။ ငါ့ကို ဖော်ထုတ်ရန်အတွက် ငါ့ကို သမ္မာတရားဖြင့် ကြိမ်ဖန်များစွာ မိတ်သဟာယဖွဲ့ဖို့ လိုအပ်သည်။ လူတိုင်းက ငါ့အား ပြုပြင်သည်ကို ငါဝမ်းမြောက်စွာ လက်ခံသည်။ လူတိုင်းက ငါ့ကို စောင့်ကြည့်ဖို့၊ ကူညီဖို့၊ လမ်းလွဲခြင်းမှ တားဆီးကြဖို့ ငါမျှော်လင့်သည်” ဟူ၍ လူတိုင်းကို ပြောဆိုရမည်။ ဤသို့သော သဘောထားသည် အဘယ်နည်း။ ဤသည်မှာ သမ္မာတရားကို လက်ခံသည့် သဘောထားဖြစ်သည်။ လူအချို့က ဤအရာများကို ပြောပြီးသောအခါ အနည်းငယ် အနေရခက်ကြသည်။ ၎င်းတို့က “လူတိုင်းက ထရပ်ပြီး ငါ့ကို ဖော်ထုတ်လျှင် မည်သည့်အရာကို ငါလုပ်ဆောင်ရမည်နည်း။ ငါခံယူနိုင်မည်လော” ဟူ၍ မိမိဘာသာ စဉ်းစားကြသည်။ အခြားလူများက သင့်တို့ကို ဖော်ထုတ်ခြင်းကို ကြောက်ရွံ့မည်လော။ (မကြောက်ရွံ့ပါ။) ဤအရာကို ရင်ဆိုင်ရာတွင် သင်တို့ ရဲရင့်သင့်သည်။ ဖော်ထုတ်ခံရခြင်းကို ကြောက်ရွံ့ခြင်းသည် ရှက်ဖွယ်ဖြစ်သည်။ သင်သည် သမ္မာတရားကို အမှန်တကယ် ချစ်မြတ်နိုးလျှင် ဤသို့ အရှက်ကွဲခြင်းကို ကြောက်ရွံ့မည်လော။ လူတိုင်းက သင့်အား ပြုပြင်ခြင်းကို ကြောက်ရွံ့မည်လော။ ဤကြောက်ရွံ့မှုသည် အားနည်းခြင်း၊ အပျက်သဘောဆောင်ခြင်း၊ ဖောက်ပြန်ပျက်စီးခြင်းနှင့် သက်ဆိုင်သည်။ လူတိုင်းက ဖောက်ပြန်ပျက်စီးမှုကို ဖွင့်ပြကြသည်။ သို့သော် ၎င်းတို့ ဖွင့်ပြသည့် ပုံစံ၏ အနှစ်သာရက မတူညီပေ။ တစ်စုံတစ်ယောက်က သိလျက်ဖြင့် ပြစ်မှားခြင်း၊ သို့မဟုတ် နှောင့်ယှက်ခြင်း၊ ဖျက်ဆီးခြင်းမရှိသရွေ့ သူ၏ ဖွင့်ပြခြင်းမျိုးသည် ဖောက်ပြန်ပျက်စီးခြင်းကို သာမန်ဖွင့်ပြခြင်း အမျိုးအစားဖြစ်သည်။ လူတိုင်းက ယင်းကို မှန်ကန်စွာ ကိုင်တွယ်နိုင်မည်။ လူတစ်ယောက်၏ ရည်ရွယ်ထားသော ပန်းတိုင်မှာ နှောင့်ယှက်ဖို့၊ ဖျက်ဆီးဖို့၊ သို့မဟုတ် အသင်းတော်အလုပ်ကို တမင်သက်သက် ထိခိုက်စေဖို့ဆိုလျှင် ထိုသူသည် အခြားလူများက ဖော်ထုတ်မှုခံရခြင်းကို အကြောက်ဆုံးဖြစ်သည်။ အဘယ်ကြောင့်ဆိုသော် ဤပြဿနာ၏ အနှစ်သာရသည် အလွန်ဆိုးရွားသောကြောင့်ဖြစ်သည်။ ဖော်ထုတ်ခံရသည်နှင့် ၎င်းတို့သည် ပေါ်လွင်သွားပြီး ဖယ်ရှားရှင်းလင်းခြင်းခံရမည်ဖြစ်သည်။ ၎င်းတို့၏ ဤကြောက်ရွံ့မှုသည် ၎င်းတို့၏ စိတ်ထဲတွင် အလွန်လေးလံသည်။ ယခုအခါတွင် ဘုရားသခင်က မည်သို့အလုပ်လုပ်သည်ဖြစ်စေ လူတို့၏ ဖောက်ပြန်ပျက်စီးခြင်းကို သန့်စင်ပြီး လူတို့ကို ကယ်တင်ရန် ရည်ရွယ်ခြင်းသာဖြစ်သည်။ သင်သည် သင့်တော်သောလူမျိုးဖြစ်လျှင် သင်၏တာဝန်ကို ကောင်းစွာထမ်းဆောင်ပြီး ဘုရားသခင်၏ စေခိုင်းချက်ကို ပြီးမြောက်အောင် ကြိုးပမ်းလျှင် လူအများစုက ဤအရာကို ရှင်းလင်းစွာ မြင်လိမ့်မည်။ သင်နှင့်ပတ်သက်ပြီး ဤအရာကို ၎င်းတို့ ပိုင်းခြားသိမြင်နိုင်သည်။ ပြီးလျှင် လူတို့ကို ဖော်ထုတ်ခြင်း၊ ပြုပြင်ခြင်းသည် ၎င်းတို့ကို ဒုက္ခရောက်အောင် လုပ်ဆောင်ခြင်းမဟုတ်ပေ။ ထိုထက် ၎င်းတို့တာဝန်များကို ကောင်းစွာထမ်းဆောင်ပြီး အသင်းတော်အလုပ်ကို ကာကွယ်နိုင်ရန်အတွက် ၎င်းတို့၏ ပြဿနာများကို ကူညီဖြေရှင်းရန် လုပ်ဆောင်ခြင်းဖြစ်သည်။ ဤသည်မှာ ကျိုးကြောင်းညီညွတ်သော အရာဖြစ်သည်။ လူတစ်ယောက်သည် သူ၏ ဖောက်ပြန်ပျက်စီးသော စိတ်သဘောထားကို သန့်စင်နိုင်ရန်အတွက် ပြုပြင်ခြင်းကို လက်ခံသည်။ ဤသည်မှာ စိတ်သဘောထားပြောင်းလဲခြင်းကို ရရှိရန်အတွက် ရှိသင့်သော သဘောထားလည်းဖြစ်သည်။ တစ်စုံတစ်ယောက်က ဤသဘောထား ရှိသည်နှင့် သင့်တော်သော လက်တွေ့လုပ်ဆောင်မှု လမ်းကြောင်းကိုလည်း ရှာဖွေရန် လိုအပ်သည်။ ပြီးလျှင် ထိုသို့လုပ်ဆောင်ရန် လိုအပ်သောအချိန်ရောက်သောအခါ ဒုက္ခခံဖို့ လိုအပ်သည်။ တိုက်ပွဲတစ်ခုရှိသောအခါ ဇာတိပကတိကို ပုန်ကန်ပြီး မိမိ၏ ဝင့်ဝါခြင်း၊ မာန်မာနနှင့် ခံစားချက်များ၏ ချုပ်ချယ်မှုများကို ဖယ်ရှားရမည်။ ဇာတိပကတိ၏ အခက်အခဲများကို ချိုးဖျက်ပြီးသည်နှင့် အမှုအရာများက အလွန်ပို၍ လွယ်ကူသွားသည်။ ဤအရာကို လွတ်လပ်ခြင်း၊ လွတ်မြောက်ခြင်းဟု ခေါ်ဆိုကောင်း ခေါ်ဆိုနိုင်သည်။ ဤသည်မှာ သမ္မာတရားအား လက်တွေ့လုပ်ဆောင်ခြင်း လုပ်ငန်းစဉ်ဖြစ်သည်။ အစဉ်သဖြင့် ဒုက္ခခံစားမှုအချို့ရှိသည်။ လုံးဝ ဒုက္ခမခံစားဖို့မှာ မဖြစ်နိုင်ပေ။ အဘယ်ကြောင့်ဆိုသော် ဇာတိပကတိက ဖောက်ပြန်ပျက်စီးပြီး လူတို့က ဝင့်ဝါမှုနှင့် မာနရှိသောကြောင့်၊ မိမိတို့၏ ကိုယ်ပိုင်အကျိုးစီးပွားများကိုသာ စဉ်းစားသောကြောင့်ဖြစ်သည်။ ဤအရာတို့သည် သမ္မာတရားအား လက်တွေ့လုပ်ဆောင်ရာတွင် လူတို့အတွက် အကြီးဆုံးသော အဟန့်အတားများဖြစ်သည်။ ထို့ကြောင့် အနည်းငယ် ဒုက္ခခံခြင်းမရှိဘဲ သမ္မာတရားကို လက်တွေ့လုပ်ဆောင်ရန် မဖြစ်နိုင်ပေ။ လူတို့သည် သမ္မာတရားအား လက်တွေ့လုပ်ဆောင်ခြင်း၏ ချိုမြိန်မှုကို မြည်းစမ်းရပြီး စစ်မှန်သော ငြိမ်သက်ခြင်း၊ ဝမ်းမြောက်ခြင်းကို တွေ့ကြုံခံစားရသောအခါ ၎င်းတို့သည် သမ္မာတရားအား လက်တွေ့လုပ်ဆောင်လိုစိတ်ရှိလာကြသည်။ မိမိတို့ကိုယ်ကို ငြင်းဆန်ရန်၊ ဇာတိပကတိကို ပုန်ကန်ရန်၊ စာတန်ကို အောင်နိုင်ရန် ပို၍ လွယ်ကူလာသည်။ ဤနည်းအားဖြင့် ၎င်းတို့သည် အပြည့်အဝ လွတ်မြောက်ပြီး လွတ်လပ်ကြသည်။

အသင်းတော်အသက်တာတွင် မည်သို့သော ပတ်ဝန်းကျင်မျိုးကို ဖြစ်အောင်လုပ်ဆောင်ရမည်နည်း။ တစ်စုံတစ်ခုဖြစ်ပျက်သောအခါတွင် လူကိုမဟုတ်ဘဲ ထိုအရာကို ကိုင်တွယ်သည့် ပတ်ဝန်းကျင်ဖြစ်သည်။ တစ်ခါတစ်ရံတွင် သဘောထားမတူညီခြင်းများကြောင့် စကားများရန်ဖြစ်ရပြီး စိတ်ဆိုးဒေါသထွက်ခြင်းများရှိလိမ့်မည်။ သို့သော် အမှန်တကယ် စိတ်ဝမ်းကွဲခြင်း မရှိပေ။ အရာရာတိုင်းက လူတို့၏ စိတ်သဘောထားကို ပြောင်းလဲရန်၊ တာဝန်များကို ကောင်းစွာထမ်းဆောင်ရန်အတွက် ဖြစ်သည်။ ဘုရားသခင်၏ ရည်ရွယ်ချက်များကို ဖြည့်ဆည်းရန်အတွက် သမ္မာတရားကို လက်တွေ့လုပ်ဆောင်ရန်သာ ဖြစ်သည်။ လူတို့ကြားတွင် မုန်းတီးခြင်းမရှိပေ။ ဤသည်မှာ အဘယ်ကြောင့်ဆိုသော် လူတို့အားလုံးသည် ကယ်တင်ခြင်းကိုရရှိရန် ကြိုးစားသည့် လုပ်ငန်းစဉ်တွင် ရှိနေကြသောကြောင့်ဖြစ်သည်။ လူတိုင်းတွင် တူညီသော ဖောက်ပြန်ပျက်စီးသည့် စိတ်သဘောထားများရှိကြသည်။ တစ်ခါတစ်ရံတွင် စကားတစ်ခွန်းက အနည်းငယ်ကြမ်းတမ်းသွားနိုင်သည်၊ သို့မဟုတ် အနည်းငယ် လွန်သွားနိုင်သည်၊ သို့မဟုတ် တစ်စုံတစ်ယောက်က မကောင်းသော သဘောထားတစ်ခုခုရှိနိုင်သည်။ လူတို့သည် ဤအရာများအပေါ် အာဃာတများမထားသင့်ပေ။ သင်က အကြောင်းအရာကို နားမလည်နိုင်သေးလျှင်၊ သို့မဟုတ် ထိုးထွင်းမမြင်နိုင်လျှင် နောက်ဆုံးနည်းတစ်ခုရှိသည်။ ဘုရားရှေ့တွင် ဆုတောင်းပြီး သင့်ကိုယ်သင် တွေးဆပါ။ “ငါတို့သည် ဤဘုရားကိုသာ ယုံကြည်လိုက်လျှောက်သည်။ ထို့ကြောင့် ငါတို့တွင် မည်သို့သော အငြင်းပွားမှု၊ သို့မဟုတ် ထင်မြင်ချက်ကွဲပြားမှုများရှိပါစေ၊ ငါတို့ကို ခွဲသည့်အရာက မည်သည့်အရာဖြစ်ပါစေ ငါတို့သည် ဘုရားရှေ့တွင် ပေါင်းစည်းကြသည်။ ငါတို့သည် ဤဘုရားကိုသာ ဆုတောင်းကြသည်။ ထို့ကြောင့် ငါတို့ မကျော်လွှားနိုင်သည့်အရာ မည်သည့်အရာရှိသနည်း” ဟူ၍ ဖြစ်သည်။ သင်သည် ဤသို့ သေချာစဉ်းစားလျှင် ဤချုပ်ချယ်ကန့်သတ်မှုများကို ကျော်လွှားမည်မဟုတ်လော။ အနှစ်ချုပ်လိုက်လျှင် ဤအရာ၏ အဆုံးစွန်သော ရည်ရွယ်ချက်မှာ အဘယ်နည်း။ သဟဇာတဖြစ်စွာ ပူးပေါင်းဆောင်ရွက်ရန်၊ အရာရာ၌ ဘုရားသခင်၏ ရည်ရွယ်ချက်များကို ဖြည့်ဆည်းဖို့ အားထုတ်ရန်၊ ပေါင်းစည်းခြင်းကို ရရှိရန်၊ စည်းမျဉ်းပေါင်းစည်းခြင်း၊ ရည်ရွယ်ချက်ပေါင်းစည်းခြင်း၊ လုပ်ဆောင်မှုအတွက် ကြံရွယ်ချက်နှင့် အရင်းအမြစ်ပေါင်းစည်းခြင်းတို့ကို ရရှိရန်ဖြစ်သည်။ ဤသည်ကို ပြောရသည်မှာ လွယ်ကူသော်လည်း လုပ်ဆောင်ဖို့ ခက်သည်။ အဘယ်ကြောင့်နည်း။ (လူတို့တွင် ဖောက်ပြန်ပျက်စီးသော စိတ်သဘောထားများရှိသောကြောင့်ဖြစ်သည်။) မှန်သည်။ ဤသည်မှာ လူတို့၏ စိတ်ထား၊ ပင်ကိုစရိုက်လက္ခဏာ၊ သို့မဟုတ် အသက်အရွယ်မတူညီသောကြောင့်မဟုတ်ဘဲ၊ သို့မဟုတ် မတူညီသော မိသားစုများမှ လာသောကြောင့်မဟုတ်ဘဲ လူတို့တွင် ဖောက်ပြန်ပျက်စီးသော စိတ်သဘောထားများရှိသောကြောင့်ဖြစ်သည်။ ယင်းမှာ အကြောင်းအရင်း၏ ဇာစ်မြစ်ဖြစ်သည်။ အကြောင်းအရင်း ဇာစ်မြစ်သည် လူတို့၏ ဖောက်ပြန်ပျက်စီးသော စိတ်သဘောထားများတွင်ရှိသည်ကို သင်တို့အားလုံး ရှင်းလင်းစွာ မြင်နိုင်လျှင် သင်တို့သည် အမှုအရာများကို မှန်ကန်စွာ ကိုင်တွယ်နိုင်သည်။ ပြဿနာက ဖြေရှင်းရန် လွယ်ကူလိမ့်မည်။ ထို့ကြောင့် ဤနေရာတွင် ဖောက်ပြန်ပျက်စီးသော စိတ်သဘောထားများကို မည်သို့ဖြေရှင်းရမည်ကို အသေးစိတ်ဆွေးနွေးဖို့ လိုသေးသလော။ မလိုတော့ပေ။ သင်တို့သည် တရားဒေသနာများစွာကို နားထောင်ပြီးဖြစ်သောကြောင့် သင်တို့အားလုံးသည် လျှောက်လှမ်းရန် လမ်းကြောင်းတစ်ခုခုကို သိကြသည်။ ပြီးလျှင် ဤအကြောင်းအရာနှင့်ပတ်သက်ပြီး သင်တို့အားလုံး အတွေ့အကြုံအချို့ရှိကြသည်။ လူတို့သည် အမှုအရာများကို ဖြေရှင်းရန်အတွက် အရာရာ၌ သမ္မာတရားအား ရှာဖွေခြင်းတွင် ဇွဲ၊ လုံ့လ ရှိနိုင်သရွေ့၊ ၎င်းတို့အတွင်းတွင်တည်ရှိသော ပြဿနာများကို ဆင်ခြင်သုံးသပ်နိုင်ပြီး အခြားလူများကို ဆက်၍ မျှမျှတတ ဆက်ဆံနိုင်သရွေ့ ၎င်းတို့သည် အခြေခံအားဖြင့် အခြားလူများနှင့် သဟဇာတဖြစ်စွာ ပူးပေါင်းဆောင်ရွက်နိုင်လိမ့်မည်။ လူတို့သည် သမ္မာတရားကို လက်ခံနိုင်စွမ်းရှိသရွေ့၊ မာနထောင်လွှားခြင်း၊ မိမိကိုယ်ကို အမှန်ထင်ခြင်း မရှိသရွေ့၊ အခြားလူများ၏ အကြံပြုချက်များကို မှန်မှန်ကန်ကန် ချဉ်းကပ်နိုင်သရွေ့ ၎င်းတို့သည် ပူးပေါင်းဆောင်ရွက်နိုင်သည်။ ပြဿနာများ ဖြစ်ပေါ်လာလျှင်လည်း ထိုပြဿနာများကို ဖြေရှင်းရန် သမ္မာတရားကို ရှာဖွေခြင်းအားဖြင့် ပူးပေါင်းဆောင်ရွက်သည်မှာ ပို၍ လွယ်ကူသည်။ လူတစ်ယောက်သည် သမ္မာတရားကို လက်ခံနိုင်သရွေ့၊ မိတ်သဟာယတွင် ဖွင့်ပြောနိုင်သရွေ့ သူ၏ တွဲဖက်သည် အလွယ်တကူပင် တို့ထိခြင်းခံရပြီး သမ္မာတရားကို လက်ခံနိုင်စွမ်းရှိလိမ့်မည်။ ထို့နောက်တွင် သဟဇာတဖြစ်သော ပူးပေါင်းဆောင်ရွက်ခြင်းက ကြီးမားသော ပြဿနာမဟုတ်ပေ။ ပြီးလျှင် တစ်စိတ်တည်းတစ်ဝမ်းတည်း ဖြစ်ခြင်းပန်းတိုင်ကို ရောက်ရှိရန် လွယ်ကူသည်။

၂၀၁၇ ခုနှစ်၊ စက်တင်ဘာလ ၅ ရက်


စိတ်နှလုံးနှင့် ဝိညာဉ် အကြွင်းမဲ့ဖြင့် မိမိ၏တာဝန်ကို ထမ်းဆောင်သည့်သူသာလျှင် ဘုရားသခင်ကို ချစ်သည့်သူဖြစ်သည်

လူတစ်ဦးသည် ဘုရားသခင်၌ ယုံကြည်ခြင်း အမှန်တကယ် ရှိမရှိဆိုသည်မှာ ၎င်းတို့၏ တာဝန်ထမ်းဆောင်မှုမှတစ်ဆင့် သိသာထင်ရှားပေသည်။ တစ်စုံတစ်ဦးသည် သမ္မာတရား လိုက်စားခြင်း ရှိမရှိဆိုသည်ကို ဆုံးဖြတ်ရန် မိမိတာဝန်ကို စည်းမျဉ်းဖြင့် ထမ်းဆောင်ခြင်း ရှိမရှိဆိုသည်ကို လေ့လာစောင့်ကြည့်လော။ လူအချို့မှာ တာဝန်ထမ်းဆောင်နေချိန်တွင် မည်သည့်စည်းမျဉ်းများမျှမရှိပေ။ ၎င်းတို့၏ ကိုယ်ပိုင်လိုအင်ဆန္ဒများနောက်သို့ စဉ်ဆက်မပြတ်လိုက်ပြီး ထင်ရာမြင်ရာ လုပ်ဆောင်ကြသည်။ ဤသည်မှာ သတိမမူခြင်းနှင့် ဝတ်ကျေတမ်းကျေ ဖြစ်ခြင်းတို့၏ လက္ခဏာပေါ်လွင်ခြင်း ဖြစ်သည် မဟုတ်လော။ ၎င်းတို့သည် ဘုရားသခင်ကို လှည့်ဖြားနေခြင်း ဖြစ်သည် မဟုတ်လော။ ထိုသို့သော အပြုအမူ၏ အကျိုးဆက်များကို သင်တို့ စဉ်းစားဖူးပါသလော။ သင်တို့သည် သင်တို့၏ တာဝန်ထမ်းဆောင်မှုမှတစ်ဆင့် ဘုရားသခင်၏ ရည်ရွယ်ချက်များကို ထည့်သွင်းစဉ်းစားခြင်း မရှိကြပေ။ သင်တို့သည် သင်တို့ လုပ်ဆောင်သမျှတိုင်းတွင် စိတ်ပါလက်ပါဖြစ်သော ရည်စူးအပ်နှံခြင်းနှင့် အားထုတ်မှုတို့ ကင်းမဲ့လျက် သေချာစဉ်းစားဆင်ခြင်ခြင်း မရှိသကဲ့သို့ ထိရောက်မှု မရှိကြချေ။ ဤနည်းအားဖြင့် ဘုရားသခင်၏ လက်ခံမှုကို သင်တို့ ရရှိနိုင်သလော။ လူများစွာသည် ၎င်းတို့၏တာဝန်ကို အင်တင်တင်ဖြင့် ထမ်းဆောင်ကြပြီး မဆုတ်မနစ် လုံ့လထုတ်နိုင်ကြခြင်း မရှိပေ။ ၎င်းတို့သည် ဒုက္ခကို အနည်းငယ်မျှပင် သည်းခံနိုင်သကဲ့သို့၊ ဒုက္ခခံခြင်းသည် ၎င်းတို့အတွက် အလွန်အကျိုးမဲ့စေသော လုပ်ရပ်တစ်ခု လုပ်ဆောင်ပြီးဖြစ်သည်ဟု အစဉ် ခံစားရသကဲ့သို့ အခက်အခဲများကို ဖြေရှင်းရန် သမ္မာတရားကို မရှာဖွေပေ။ ထိုသူတို့သည် ၎င်းတို့၏ တာဝန်ကို ဤသို့ထမ်းဆောင်ခြင်းအားဖြင့် ဘုရားသခင်နောက်သို့ အဆုံးထိ လိုက်နိုင်သလော။ ၎င်းတို့လုပ်ဆောင်သမျှတွင် ပေါ့ဆပြီး ဝတ်ကျေတမ်းကျေဆန်ခြင်းက အဆင်ပြေသလော။ အသိစိတ်အတွက် ဤသည်မှာ လက်ခံနိုင်ဖွယ်ဖြစ်သလော။ လူသား စံသတ်မှတ်ချက်များနှင့် တိုင်းတာလျှင်ပင် ထိုသို့သော အပြုအမူသည် လက်ခံနိုင်ဖွယ်မရှိပေ။ ထို့ကြောင့် ယင်းသည် ကျေနပ်ဖွယ် တာဝန်ထမ်းဆောင်မှုအဖြစ် အကျုံးဝင်နိုင်သလော။ သင်၏တာဝန်ကို ဤသို့ထမ်းဆောင်လျှင် သမ္မာတရားကို မည်သည့်အခါမျှ ရရှိမည်မဟုတ်ပေ။ သင်ပေးသည့် အစေခံမှုသည် ကျေနပ်ဖွယ်ရာဖြစ်လိမ့်မည် မဟုတ်။ ထိုသို့ဆိုလျှင် ဘုရားသခင်၏ လက်ခံမှုကို မည်သို့ရနိုင်မည်နည်း။ လူများစွာသည် ၎င်းတို့၏တာဝန်ကို ထမ်းဆောင်သည့်အခါ ဆင်းရဲဒုက္ခကို ကြောက်ရွံ့ကြသည်။ အလွန်ပျင်းရိကြပြီး၊ ဇာတိပကတိ၏ သက်သာမှုများကို မက်မောကြသည်။ ၎င်းတို့သည် အထူးပြုကျွမ်းကျင်မှုများကို သင်ယူရာတွင် သို့မဟုတ် ဘုရားနှုတ်ကပတ်တော်များရှိ သမ္မာတရားများကို ချင့်ချိန်စဉ်းစားရာတွင် မည်သည့် အားထုတ်မှုမျှ လုံးဝ မရှိကြပေ။ ဤပုံစံဖြင့် ဝတ်ကျေတမ်းကျေပြုခြင်းသည် ဒုက္ခသက်သာစေသည်ဟု ၎င်းတို့က ယုံကြည်ကြသည်။ ၎င်းတို့က ရှာဖွေမှုတစ်ခုတလေ လုပ်ဆောင်ရန်၊ သို့မဟုတ် အခြားသူများထံမှ အကြံဉာဏ်တောင်းရန် မလိုအပ်ပေ။ ၎င်းတို့၏ ဉာဏ်ကို သုံးဖို့၊ နက်ရှိုင်းစွာ စဉ်းစားဖို့မလို။ ဤသည်မှာ ၎င်းတို့ကို အားစိုက်ထုတ်မှုနှင့် ခန္ဓာပင်ပန်းမှုများစွာ သက်သာစေသည့်ပုံရပြီး၊ အလုပ်ကိုလည်း ၎င်းတို့ ပြီးမြောက်အောင်လုပ်နိုင်ဆဲဖြစ်သည်။ သင်က ၎င်းတို့ကို ကိုင်တွယ်ဖြေရှင်းလျှင် ၎င်းတို့က အာခံလာကြပြီး၊ “ကျွန်ုပ် ပျင်းနေခြင်း၊ အချောင်ခိုနေခြင်း မဟုတ်ပါ။ အလုပ်ပြီးပါသည်။ အဘယ်ကြောင့် ဇီဇာကြောင်နေပါသနည်း။ သင်သည် ကျွန်ုပ်ကို အပြစ်ရှာရန် ကြိုးစားနေခြင်း မဟုတ်ပါလား။ ကျွန်ုပ်၏တာဝန်ကို ဤသို့ထမ်းဆောင်ခြင်းက လုံလုံလောက်လောက် ကောင်းနှင့်နေပြီဖြစ်သည်။ အဘယ်သို့ သင် မကျေနပ်ရသနည်း” ဟုဆိုလျက် ငြင်းခုံကြလေသည်။ ဤသို့သောလူတို့သည် နောက်ထပ် တိုးတက်မှုတစ်ခုခုဖြစ်စေနိုင်သည်ဟု သင်တို့ထင်သလော။ ၎င်းတို့သည် ၎င်းတို့၏တာဝန်များကို ဝတ်ကျေတမ်းကျေ ပုံစံဖြင့် တစ်သမတ်တည်း ထမ်းဆောင်ကြပြီး၊ ဆင်ခြေများစွာ အမြဲ စဉ်းစားမိကြဆဲဖြစ်သည်။ ပြဿနာများဖြစ်ပေါ်သောအခါ ၎င်းတို့က မည်သူ့ကိုမျှ ၎င်းတို့ကို ထောက်ပြခွင့်မပေးကြပေ။ ဤသည်မှာ မည်သည့် စိတ်သဘောထားမျိုးဖြစ်သနည်း။ စာတန်၏ စိတ်သဘောထားဖြစ်သည်မဟုတ်လော။ လူတို့သည် ထိုသို့သောစိတ်သဘောထားဖြင့် မိမိတို့၏ တာဝန်ကို လက်ခံဖွယ်ရာဖြစ်အောင် ထမ်းဆောင်နိုင်သလော။ ဘုရားသခင်ကို ၎င်းတို့ ကျေနပ်စေနိုင်သလော။ ဤသည်မှာ သင် တာဝန်ထမ်းဆောင်သည့်ပုံစံ ဖြစ်သလော။ အပြင်ပန်းတွင် သင်သည် အခြားသူများနှင့် မည်သည့် အငြင်းအခုံမျှမဖြစ်ဘဲ ကောင်းစွာ အလုပ်လုပ်လျက် အလုပ်များနေပုံရသည်။ သို့ရာတွင် သင်တို့ထဲမှ မည်သူမျှသည် မိမိတာဝန်တွင် အားထုတ်ခြင်းမရှိ၊ ထိုတာဝန်နှင့်ပတ်သက်၍ ဦးနှောက်ခြောက်ခံ စဉ်းစားခြင်း၊ စိတ်ဝင်စားခြင်း မရှိပေ။ သင်တို့ထဲမှ မည်သူမျှသည် မိမိ၏ တာဝန်ကို ကောင်းစွာ ထမ်းဆောင်ခြင်း မရှိသောကြောင့် အစားပျက်၊ အအိပ်ပျက်ဖြစ်နေခြင်း မရှိ။ သင်တို့ထဲမှ မည်သူကမျှ သမ္မာတရားကို ရှာဖွေခြင်း၊ သို့မဟုတ် ပြဿနာများကို ဖြေရှင်းရန် စည်းမျဉ်းများကို လိုက်နာစောင့်ထိန်းခြင်း မရှိပေ။ သင်တို့အားလုံးသည် ဖြစ်သလို နေကြသည်၊ ဝတ်ကျေတမ်းကျေပုံစံဖြင့် ဟန်ဆောင်လုပ်ပြနေကြသည်။ သင်တို့ထဲမှ အလွန်နည်းပါသော သူတို့သာ မိမိတာဝန်တွင် စစ်မှန်သော တာဝန်ကိုယူကြ၏။ ဖြစ်ပေါ်သည့် အခက်အခဲများကို ပဓာနမထားဘဲ သင်တို့သည် စိတ်ထက်သန်စွာ ဆုတောင်းရန်၊ သို့မဟုတ် ပြဿနာများကို ရင်ဆိုင်ပြီး စုပေါင်းဖြေရှင်းရန် အတူတကွ စုစည်းကြခြင်း မရှိပေ။ ရလဒ်အတွက် ထည့်သွင်းစဉ်းစားခြင်း မရှိ။ အလုပ်တစ်ခုကို လွယ်လင့်တကူ လက်စသတ်လိုက်ပြီးမှ ပြန်လုပ်ရန် လိုအပ်သည်ကို တွေ့ရှိရလေသည်။ သင်၏ တာဝန်ကို ဤသို့ လုပ်ဆောင်ခြင်းသည် တကယ်ကို ဝတ်ကျေတမ်းကျေဖြစ်စွာ ပြုမူဆောင်ရွက်ခြင်းဖြစ်ပြီး မယုံကြည်သူများက မိမိတို့၏ အလုပ်များကို လုပ်ဆောင်ကြပုံနှင့် မကွာခြားပေ။ ဤသည်မှာ အစေခံသူတစ်ဦး ဖြစ်သောသူတစ်ဦး၏ သဘောထား ဖြစ်သည်။ သင်၏ တာဝန်များကို ဤသို့ဖြည့်ဆည်းခြင်းအားဖြင့် သင်သည် ဘုရားသခင်၏ အမှုတော်ကို တွေ့ကြုံနေခြင်း မရှိသကဲ့သို့ ဘုရားသခင်အတွက် မိမိကိုယ်ကို စစ်မှန်ရိုးသားစွာ အသုံးခံနေခြင်းလည်း မဟုတ်ပေ။ ဤစိတ်ဓာတ်ကို သင်မပြောင်းလဲပါက ဖော်ထုတ်ပြီး ဖယ်ရှားခံခြင်းဖြင့်သာ အဆုံးသတ်သွားရလိမ့်မည် ဖြစ်သည်။

သင် တာဝန်ယူဆောင်ရွက်သည့် အလုပ်တစ်ခုစီ၊ သင်ပြီးစီးသည့် ပရောဂျက်တစ်ခုစီနှင့်ပတ်သက်၍ မည်သည့် အခက်အခဲများကို သင် သည်းညည်းခံရသနည်း။ သင့်တင့်လျောက်ပတ်သည့် အစားအစာမရှိဘဲ ကောင်းစွာ အိပ်စက်ရခြင်းမရှိသည့် ရက်များ၊ အနားယူခြင်းနှင့် အစားအစာကို စတေးစွန့်လွှတ်ရသည့် ရက်များကို သင်ကြုံဖူးသလော။ ကိုယ်ရေးကိုယ်တာ အခက်အခဲများ တစ်ခုတလေကို သင် အောင်မြင်ကျော်လွှားပြီးပြီလော။ အဖိုးအခတစ်ခုတလေကို သင် ပေးပြီးပြီလော။ လူအချို့သည် မိမိတို့တာဝန်ကို ထမ်းဆောင်ပြီးနောက်တွင် အလွန်ပင်ပန်းကြသည်မှာ ညတစ်လျှောက် အိပ်စက်နိုင်ကြခြင်း မရှိပေ။ အဘယ်ကြောင့် မအိပ်စက်နိုင်ကြသနည်း။ အဘယ်ကြောင့်ဆိုသော် မိမိတို့တာဝန်ကို ကောင်းစွာ ထမ်းဆောင်ရန် လိုအပ်သော သမ္မာတရား ၎င်းတို့ ချို့တဲ့ကြသည်ဟု ခံစားရသောကြောင့်ဖြစ်ပြီး ထိုအရာမှာ ၎င်းတို့အတွက် အချိန်ကုန်၍ ပင်ပန်းခက်ခဲသောအရာ ဖြစ်လာသည်။ ၎င်းတို့၏ တာဝန်ကို ကောင်းစွာ ထမ်းဆောင်နိုင်ခြင်း မရှိပါက ထိုတာဝန်ကို သစ္စာရှိစွာ ၎င်းတို့ ထမ်းဆောင်ခြင်း မရှိသည့်သဘောဖြစ်သည်ဟု ခံစားရလျက် ၎င်းတို့ ပူပန်သောကရောက်လာကြသည်။ ၎င်းတို့၏ အသိစိတ်က ဘဝင်မကျဖြစ်ကာ ၎င်းတို့ကို စွပ်စွဲသည်။ အခြားသူများ စားသောက်နေစဉ် ၎င်းတို့က “ငါ အဘယ်ကြောင့် ပိုကောင်းအောင် မလုပ်နိုင်သနည်း။ ပြီးခဲ့သည့်အချိန်တွင် ထိုနယ်ပယ်တွင်ပင် ငါ ထပ်ပြီး အမှားတစ်ခု ပြုလုပ်မိခဲ့သည်။ အမှုအရာများကို သင့်တင့်လျောက်ပတ်စွာ ငါ မစစ်ဆေးခဲ့ပါ။ ဤအရာနှင့်ပတ်သက်၍ မည်သည့်အရာကို ငါလုပ်ဆောင်သင့်သနည်း။ ဤသည်မှာ ကိုင်တွယ်ဖြေရှင်း ခံရခြင်းကို သည်းညည်းခံခြင်း ကိစ္စတစ်ခုသာ မဟုတ်ပါ။ ငါ၏ တာဝန်များကို ငါ ဖြည့်ဆည်းနေခြင်း မရှိသည့်အကြောင်း ဖြစ်သည်”ဟု တွေးကြလေသည်။ အခြားသူများက မိမိတို့၏ အစားအစာများ မွေ့လျော်ခံစားနေကြသည်ကို ၎င်းတို့ မြင်သော်လည်း မိမိတို့ကိုယ်တိုင်မူ စားချင်စိတ်မရှိကြချေ။ ၎င်းတို့၏ စိတ်က မိမိတို့တာဝန်ကို ကောင်းစွာ မည်သို့ ထမ်းဆောင်ရမည်ဆိုသည်ကို အမြဲ အာရုံရောက်နေသည်။ ဤသည်မှာ ထိုတာဝန်ကို စိတ်နစ်ထားခြင်း မဟုတ်လော။ ဤသည်မှာ အားထုတ်မှု ပြုခြင်း ဖြစ်သည် မဟုတ်လော။ (ဟုတ်ပါသည်။) ထိုအားထုတ်မှုမျိုးကို သင်တို့ ပြုလုပ်ဖူးပြီးပြီလော။ သင့်ထံတွင် တာဝန်သိစိတ် စိုးစဉ်းမျှ မရှိပါက သင်၏ အသိစိတ်တွင် အပြစ်တင်သည့် ခံစားချက် တစ်ခုတလေ မရှိဘဲ မည်သည့် အသိမျှမရှိဘဲ မှားယွင်းသည့်အရာများကို သင် လုပ်ဆောင်နိုင်ပါက၊ သို့မဟုတ် ဝတ်ကျေတမ်းကျေ ပြုမူဆောင်ရွက်နိုင်ပါက ဆက်ကပ်အပ်နှံခြင်းအကြောင်းကို သင် မည်သို့ ပြောဆိုနိုင်မည်နည်း။ သင် တကယ်ကို မပြောဆိုနိုင်ပေ။ ဘုရားအိမ်တော်က သင့်ကို အချိန်အနည်းငယ်ဖြင့် အမြန်ဆုံးလုပ်ဆောင် ပြီးစီးရမည့် တာဝန်တစ်ခုကို ပေးအပ်ပါက ထိုတာဝန်ကို သင် မည်သို့ ဆောင်ရွက်မည်နည်း။ သင်သည် စဉ်းစားခြင်းမရှိဘဲ၊ ရှာဖွေခြင်းမရှိဘဲ၊ နှံ့စပ်သော သူများထံမှ မိတ်သဟာယ ရှာဖွေခြင်းမရှိဘဲ ဟန်ဆောင်လုပ်ပြရုံသာ လုပ်ပြပါက၊ အချိန်ကို အလဟဿသာ သင် ကုန်လွန်စေပါက သင်၏ တာဝန်အပေါ် မည်သည့် သဘောထားမျိုးကို သင်ခံယူနေခြင်း ဖြစ်သနည်း။ သင်သည် စစ်မှန်သည့် စိတ်နှလုံးမရှိဘဲ ပါးစပ်ပြောမျှသာ လုပ်ဆောင်နေခြင်း ဖြစ်သည်။ အပြောသာရှိခြင်းဟူသည် မည်သည့်အရာကို ဆိုလိုသနည်း။ သင်ပြောသည့်အရာသည် နားကြားကောင်းသော်လည်း ပြစားဖို့အတွက်သာ ဖြစ်သည်ဟု ဆိုလိုသည်။ ထိုအရာက လူတို့အား အတုအယောင် ထင်မြင်ချက်တစ်ခု ပေးချိန်တွင်၊ သို့မဟုတ် သင်သည် ဆင်းရဲဒုက္ခခံစားနေကြောင်း၊ သင်သည် အလွန် ဂရုစိုက်တတ်ပြီး အလုပ်ကြိုးစားကြောင်း ၎င်းတို့ တွေးထင်ရန်အလို့ငှာ ၎င်းတို့ကို တမင်လှည့်စားချိန်တွင် အမှန်၌ သင်သည် အမှုအရာများကို မည်သို့မျှ စဉ်းစားခြင်း လုံးဝ မရှိပေ။ သင် အမှန်တကယ် စဉ်းစားပါက၊ ထိုတာဝန်ကို သင်အမှန်တကယ် စိတ်နစ်ထားပါက၊ သင်၏ တာဝန်ကို သင်စစ်မှန်စွာ ဆက်ကပ်ခြင်းရှိပါက သင် အရေးတယူ ဆောင်ရွက်သင့်ပေသည်။ သင် မည်သို့ အရေးတယူ ဆောင်ရွက်သင့်သနည်း။ သင် အလုပ်များရန်၊ ရှာဖွေသုတေသနပြုရန်၊ သို့မဟုတ် ဘုရားအိမ်တော်၏ စည်းမျဉ်းများအကြောင်း ပိုမို ဖတ်ရှုရန် လိုအပ်သည်။ သို့မဟုတ် ထိုနယ်ပယ်တွင် ကျွမ်းကျင်သည့် နှံ့စပ်သော လူတို့နှင့် ဆွေးနွေးတိုင်ပင်သင့်ပေသည်။ တစ်ခါတစ်ရံ သင်သည် အစာစားရန် အချိန်မရှိအောင် အလွန် အလုပ်များလိမ့်မည် ဖြစ်သော်လည်း သင် အလုပ်များနေစဉ်တွင် ဆုတောင်းပြီး ဘုရားသခင်အပေါ် မှီခိုရန် မမေ့လျော့နေဆဲ ဖြစ်ရမည်။ ရှေ့ဆက်ရမည့် လမ်းကြောင်းကို သင် ရှာတွေ့ကာ စည်းမျဉ်းများကို အနည်း၊ အများ သဘောပေါက်ပြီးသည်နှင့် စတင်အလုပ်လုပ်ရမည့် အချိန်ကျပေသည်။ ရက်အတော်ကြာ ပြီးနောက်တွင် စံနှုန်းမီသည့် တစ်စုံတစ်ရာကို သင်အကျိုးဖြစ်ပေါ်စေပြီးဖြစ်လိမ့်မည်ဖြစ်ကာ ယင်းက အောင်မြင်မှုတစ်ခု ဖြစ်လိမ့်မည်။ သင်သည် ထိုအားထုတ်မှုမျိုးကို မထားရှိသကဲ့သို့ ထိုအစား ဝတ်ကျေတမ်းကျေ သဘောထားဖြင့် ချဉ်းကပ်ပါက ရက်အနည်းငယ်ကြာပြီးနောက်တွင် တစ်စုံတစ်ရာကို သင်အကျိုးဖြစ်ပေါ်စေနိုင်မည်ဖြစ်သော်လည်း ထိုအရာ၏ အရည်အသွေးသည် မည်သည့်အရာ ဖြစ်လိမ့်မည်နည်း။ အပေါ်ယံတွင် ထိုအရာသည် သိသာသည့် အပြစ်အနာအဆာများ မရှိဘဲ လက်ခံနိုင်ဖွယ် ဖြစ်ပုံရမည်ဖြစ်သည်။ သို့ရာတွင် မည်သည့် အပြောင်မြောက်ဆုံး လက်ရာမျိုးမျှ ဖြစ်မည်မဟုတ်။ ထိုအရာသည် စေ့စေ့စပ်စပ် လက်ဖြင့်ဖန်တီးထားသော အရာတစ်ခု ဖြစ်မည်မဟုတ်ဘဲ လက်ရာကြမ်းတစ်ခုသာ ဖြစ်ပေမည်။ သတိမမူသကဲ့သို့ ဝတ်ကျေတမ်းကျေ ပုံစံဖြင့် သင်ပြီးစီးထားသည့် တစ်စုံတစ်ရာကို သင် အပ်နှံပါက ထိုအရာသည် စိတ်ကျေနပ်ဖွယ်အဖြစ် တစ်ကြိမ်တစ်ခါမျှ ယူဆခံရနိုင်သလော။ အဆုံးတွင် ထိုအရာကို သင်ပြန်လုပ်ဆောင်ရလိမ့်မည်သာ ဖြစ်ပြီး ယင်းက အမှုအရာများကို နှောင့်နှေးစေရုံ ဖြစ်လိမ့်မည် မဟုတ်လော။

လူအချို့သည် အမှုအရာများကို အကြမ်းပုံစံဖြင့် လုပ်ဆောင်ကြသည်။ မည်သည့်အရာကိုမျှ ၎င်းတို့ စိတ်နှစ်လုပ်ဆောင်ခြင်း မရှိကြ။ ဝတ်ကျေတမ်းကျေ သဘောထားတစ်ခု ရှိကြသည်။ ထိုသို့သော လူများသည် မကောင်းသည့် စိတ်ဓာတ်တစ်ခု ရှိကြ၏။ မကောင်းသည့် စိတ်ဓာတ်ရှိသူ တစ်စုံတစ်ဦးသည် တာဝန်ယူမှုတစ်ခုတလေကို ခံစားရသလော။ (မခံစားရပါ။) အပြန်အလှန်အားဖြင့် တာဝန်ယူစိတ်မရှိသူ တစ်စုံတစ်ဦးသည် ကောင်းသည့် စိတ်ဓာတ်တစ်ခုရှိရန် အလားအလာရှိသလော၊ သို့မဟုတ် မကောင်းသည့် စိတ်ဓာတ်ရှိရန် အလားအလာ ရှိသလော။ (မကောင်းသည့် အလေ့အထရှိရန် အလားအလာ ရှိပါသည်။) တာဝန်မဲ့သော လူတစ်ဦးသည် မကောင်းသည့် စိတ်ဓာတ် ရှိသည့်သူတစ်ဦး ဖြစ်သည်။ ၎င်းတို့သည် တာဝန်ယူလိုစိတ် မရှိဘဲ၊ သို့မဟုတ် ရလဒ်များ စွမ်းဆောင်ရရှိရန် မည်သည့် အဖိုးအခမျိုးမှ ပေးလိုစိတ်မရှိဘဲ အရာရာကို ဝတ်ကျေတမ်းကျေ သဘောထားဖြင့် ချဉ်းကပ်ကြသည်။ ထိုသဘောထားမျိုးဖြင့် သင်၏ တာဝန်ကို ထမ်းဆောင်ခြင်းအား စိတ်ကျေနပ်ဖွယ် ဖြစ်သည်ဟု ယူဆပါသလော။ (မယူဆပါ။) အချိန်နှင့် ပတ်သက်လာသည့်အခါ သင်၏ တာဝန်ကို စိတ်ကျေနပ်ဖွယ် ထမ်းဆောင်ရန်အတွက် သတ်မှတ်ချက်များနှင့် စံနှုန်းများ ရှိသလော။ သင်၏ သဘောထားနှင့် ပတ်သက်လာသည့်အခါ သင်၏ တာဝန်ကို ထမ်းဆောင်ခြင်းအတွက် သတ်မှတ်ချက်များ၊ သို့မဟုတ် စံနှုန်းများ ရှိသလော။ လူအချို့က “ကျွန်ုပ်တွင် စံနှုန်းများ ရှိပါသည်။ ပထမမှာ မိမိကိုယ်ကို ဖတ်ဖတ်မမောစေရန် ဖြစ်သည်၊ ဒုတိယမှာ ဆာလောင်ခြင်း မရှိရန်ဖြစ်ပြီး တတိယတစ်ခုမှာ အရဲမစွန့်ရန် ဖြစ်ပါသည်။ အခြားသူများ မရောက်ရှိသေးလျှင် ကျွန်ုပ် စောစော ရောက်၍ မဖြစ်ပါ။ ကျွန်ုပ်သည် ထိုနေရာတွင် ပထမဆုံး ရောက်သောသူ ဖြစ်မည်မဟုတ်ပါ။ အခြားလူများက မိမိတို့တာဝန်ကို ထမ်းဆောင်နေကြဆဲဖြစ်လျှင် အမှုအရာများကို မည်သို့ လက်စသတ်ပြီး အနည်းငယ် အနား ယူရမည်ဆိုသည်ကို ကျွန်ုပ် စဉ်းစားမည်ဖြစ်သည်။ အခြားသူများ သည်းညည်းခံခြင်းမရှိသည့် မည်သည့်ဆင်းရဲဒုက္ခကိုမျှ ကျွန်ုပ် သည်းညည်းခံမည် မဟုတ်သကဲ့သို့ အခြားသူများ ကိုင်တွယ်နိုင်သလောက်သာ ကျွန်ုပ်လည်း ဆင်းရဲဒုက္ခ ခံလိမ့်မည်ဖြစ်သည်။ အယောက်တိုင်းက တစ်စုံတစ်ရာကို လုပ်ဆောင်လျှင် ကျွန်ုပ်လည်း လုပ်ဆောင်မည်။ မည်သူကမျှ မည်သည့်အရာကိုမျှ မလုပ်ဆောင်လျှင်၊ ကျွန်ုပ်လည်း လုပ်ဆောင်လိမ့်မည် မဟုတ်ပါ”ဟု ပြောကြသည်။ ဤသည်တို့မှာ မည်သည့် စံနှုန်း အမျိုးအစားများ ဖြစ်သနည်း။ (မကောင်းသည့် စံနှုန်းများ ဖြစ်ပါသည်။) လူအချို့က “ကျွန်ုပ် ဝမ်းနည်းသည့်အခါ ကျွန်ုပ်၏ တာဝန်ကို အတန်ငယ် ရပ်နားထားမည်ဖြစ်သည်။ ကျွန်ုပ်၏ အလုပ်ချိန်ကို တိုတောင်းစေမည်ဖြစ်ပြီး ကျွန်ုပ်၏ အကူအညီ လိုချင်သည့်အခါ ကျွန်ုပ် အလွန် တက်ကြွနေမည် မဟုတ်ပါ။ ထို့နောက် ကျွန်ုပ် စိတ်အခြေအနေ ပိုကောင်းလာသည့်အခါ ပို၍ ပါဝင်လုပ်ဆောင်မည်ဖြစ်သည်”ဟု ဆိုကြသည်။ ဤစံနှုန်းများမှာကော အဘယ်သို့နည်း။ (မကောင်းပါ။ ၎င်းတို့၏ အလုပ်သည် ၎င်းတို့၏ စိတ်အခြေအနေပေါ် မူတည်နေပါသည်။) ပြီးလျှင် “လူတိုင်းက ကျွန်ုပ်ကို ကောင်းစွာ ဆက်ဆံပြီး ကျွန်ုပ်၏ တာဝန်ကို ထမ်းဆောင်နေချိန် ကျွန်ုပ် လိုချင်သည့်အရာကို လုပ်ဆောင်ပေးလျှင်၊ ကျွန်ုပ် အမှားလုပ်လျှင်ပင် မည်သူကမျှ ကျွန်ုပ်ကို ပြုပြင်၊ ကိုင်တွယ်ဖြေရှင်းခြင်း မရှိလျှင် အဆင်ပြေပြီး အားထုတ်မှု ၇၀ % ခန့် ကျွန်ုပ် လုပ်ဆောင်မည်ဖြစ်သည်။ သို့ရာတွင် တစ်စုံတစ်ဦးသည် ကျွန်ုပ်ကို ဝေဖန်လျှင်၊ သို့မဟုတ် ကျွန်ုပ်၏ အပြစ်များကို ထောက်ပြလျှင် ကျွန်ုပ်၏ တာဝန်ကို သင့်တင့်လျောက်ပတ်စွာ ထမ်းဆောင်ချင်စိတ် ရှိမည်မဟုတ်ကဲ့သို့ ကျွန်ုပ် ပုန်းရှောင်၍သာ နေလိုက်မည်”ဟု ဆိုသော အခြားသူများရှိ၏။ ဤသဘောထားကို သင် မည်သို့ တွေးထင်ပါသနည်း။ (မကောင်းပါ။) “ကျွန်ုပ်၏ တာဝန်ကို ထမ်းဆောင်ခြင်းနှင့် ပတ်သက်လာသည့်အခါ ကျွန်ုပ်ထံမှ မည်သူမျှ မည်သည့်အရာကိုမျှ တောင်းဆို၍မရပါ။ ထိုအရာကို ကျွန်ုပ် ဆန္ဒအလျောက်သာ လုပ်ဆောင်မည်။ ကျွန်ုပ်တွင် ကျွန်ုပ်ကိုယ်ပိုင် သိက္ခာရှိပြီး ကျွန်ုပ်ကို တစ်ဦးတလေက ကျွမ်းကျင်မှု တောင်းဆိုလျက် တာဝန်ထမ်းဆောင်ဖို့ ဆက်လက် တွန်းအားပေးပါက ကျွန်ုပ် လက်ခံမည် မဟုတ်ပါ။ ကျွန်ုပ်သည် စည်းမျဉ်းများကို အမြဲဆန့်ကျင်လုပ်ဆောင်သည်ဟု ၎င်းတို့က အစဉ်သဖြင့် ပြောလျှင် ၎င်းတို့သည် ကျွန်ုပ်အတွက် အခက်အခဲများ ဖန်တီးနေခြင်းဖြစ်ပြီး ကျွန်ုပ်ကို အကျပ်ရိုက်စေခြင်း ဖြစ်သည်။ ကျွန်ုပ်အပေါ် တောင်းဆိုမှုများ ပြုလုပ်ရန် ဘုရားအိမ်တော်၏ သမ္မာတရား စည်းမျဉ်းများကို ၎င်းတို့ ဆက်လက် အသုံးပြုပါက ကျွန်ုပ်၏ သေးငယ်သည့် ဝိညာဉ်ရင့်ကျက်မှုက ကျွန်ုပ်ကို ထိုအရာများ စွမ်းဆောင်ရရှိခြင်းမှ တားဆီးလိမ့်မည်။ ကျွန်ုပ် တတ်နိုင်သည့်အရာကို စွမ်းဆောင်ရရှိရန် ကျွန်ုပ် အကောင်းဆုံး လုပ်ဆောင်မည်ဖြစ်သော်လည်း တစ်စုံတစ်ရာသည် ကျွန်ုပ် တတ်နိုင်သည်ထက် ကျော်လွန်သည့်အခါ၊ ကျွန်ုပ်ကို အတင်းမလုပ်ခိုင်းပါနှင့်။ သင် အတင်းလုပ်ခိုင်းလျှင် ကျွန်ုပ် လက်လျှော့အရှုံးပေးကာ ထွက်သွားမည်ဖြစ်ပြီး သင် ကျွန်ုပ်အား အတင်းအကျပ်ပြုသည်ကို ရပ်တန့်သည့်အခါတွင် ပြန်လာမည်ဖြစ်သည်”ဟု ပြောသော သူအချို့လည်းရှိသည်။ ယင်း သဘောထားမှာ အဘယ်သို့နည်း။ (မကောင်းပါ။) ဤသဘောထားများထဲမှ မည်သည့်အရာမျှ တစ်စက်မျှ ကောင်းမွန်ခြင်း မရှိပေ။ ယင်းမှာ သိသာပြီး လူတိုင်း သိပေသည်။ သို့ဆိုလျှင် သင်တို့အားလုံး သင်တို့၏ တာဝန်များကို မည်သို့ ထမ်းဆောင်နေကြပါသနည်း။ ဤအပြုအမူများ တစ်ခုတလေကို သင်တို့ ပြသကြသလော။ သင်တို့သည် တစ်ဦးတလေကို နားထောင်ရန် ငြင်းပယ်လျက် ဝတ်ကျေတမ်းကျေသာ ပြုမူဆောင်ရွက်ရင်း ထိန်းမနိုင် သိမ်းမရဖြစ်ကြသည်၊ တစ်ဇွတ်ထိုးလုပ်ကြသည်၊ မာနထောင်လွှားပြီး မိမိကိုယ်ကို မှန်သည်ဟု မှတ်ယူကြပေသည်။ သင်တို့သည် မည်သည့်အရာပေါ်မျှ လေးနက်သည့် သဘောထား မရှိကြ။ သင်တို့တွင် ပါရမီ အနည်းငယ်မျှ ရှိသည့်အချိန်တွင် ကြီးကျယ်ကြပြီး အသေးအမွှား ကိစ္စတစ်ခုတလေက မိမိတို့ သဘောအတိုင်း မဖြစ်သည့်အခါ ဝုန်းဒိုင်းကြဲကာ မျက်နှာစူပုပ်ကြ၍ အလုပ် မလုပ်ချင်ကြတော့ပေ။ သင်၏ တာဝန်ထမ်းဆောင်ခြင်းအပေါ် လက်လျှော့လိုက်ဖို့ သင် အမြဲ စဉ်းစားနေသည်။ သင်တို့သည် ဤသို့ ပြုမူဖူးကြသလော။ (ပြုမူဖူးပါသည်။) ဤသို့ သင်တို့ ပြုမူသည့်အခါ သင်တို့ အချင်းချင်း မိတ်သဟာယပြုကာ ဤပြဿနာများကို ဖြေရှင်းရန် ကြိုးစားကြသလော။ ထိုပြဿနာများ ပါရှိလျက်ဖြင့် လူတို့သည် မိမိတို့တာဝန်ကို ကောင်းစွာ ထမ်းဆောင်နိုင်ကြသလော။ ၎င်းတို့သည် မိမိတို့တာဝန်ကို စံနှုန်းမီ ထမ်းဆောင်ကာ ဘုရားသခင်ကို စိတ်ကျေနပ်စေနိုင်ကြသလော။ မကျေနပ်စေနိုင်ကြသည်မှာ သိသာထင်ရှားပေသည်။

အကြင်သူသည် မိမိတာဝန်ကို ထမ်းဆောင်သည်နှင့်အမျှ ထိုသူထံမှ မည်သည့် ဖောက်ပြန်ပျက်စီးသော စိတ်သဘောထားမျိုး ပွင့်ထွက်လာသည်ဖြစ်စေ ထိုအရာသည် လက်တွေ့ကျသော ပြဿနာတစ်ခုဖြစ်ပြီး ထိုအရာက ယင်းတာဝန်အပေါ် ၎င်းတို့၏ ထိရောက်သော စွမ်းဆောင်မှုကို လျော့ပါးစေလိမ့်မည်။ ၎င်းတို့အနေဖြင့် သမ္မာတရားကို ရှာဖွေကာ ထိုအရာကို ချက်ချင်း ဖြေရှင်းရန် လိုအပ်သည်။ ထိုသို့သော လက်တွေ့ကျသော ပြဿနာများသည် ပြေလည်သွားခြင်းမရှိပါက ၎င်းတို့ဘာသာ ပျောက်ကွယ်သွားလိမ့်မည် မဟုတ်။ အချိန်ကြာလာသည်နှင့်အမျှ ပိုဆိုးရွားလာလိမ့်မည်။ ထိုအရာများ “ပိုဆိုးရွား”လာလိမ့်မည်ဟု ဆိုသည်မှာ မည်သည့်အရာကို ဆိုလိုသနည်း။ ဤဖောက်ပြန်ပျက်စီးသော စိတ်သဘောထားများသည် ပြေလည်သွားခြင်းမရှိပါက သင်၏ အခြေအနေကို ဝင်ရောက်စွက်ဖက်လိမ့်မည်ဖြစ်ပြီး အခြားလူများကို ဝင်ရောက်စွက်ဖက်လိမ့်မည်။ အချိန်ကျသည့်အခါ ဤပြဿနာများသည် သင့်အား သင်၏ တာဝန်ကို ကောင်းစွာ ထမ်းဆောင်ခြင်းမှ၊ သမ္မာတရားကို သိနားလည်ကာ လက်တွေ့လုပ်ဆောင်ခြင်းမှ ပြီးလျှင် ဘုရားသခင်၏ ရှေ့မှောက်သို့ လာခြင်းမှ တားဆီးလိမ့်မည်ဖြစ်သည်။ ဤသည်မှာ မပြောပလောက်သော ကိစ္စမဟုတ်ဘဲ ဆိုးရွားသော ပြဿနာတစ်ခု ဖြစ်သည်။ ထိုမှ အချိန်ကုန်လွန်သည်နှင့်အမျှ သင်၏ စိတ်နှလုံးရှိ မကျေနပ်ချက်များနှင့် မကျေမချမ်းဖြစ်မှုများ၊ ဘုရားသခင်အပေါ် သင်၏ အယူအဆများနှင့် အထင်လွဲမှုများ၊ အခြားသူများအပေါ် သင်၏ အမြင်စောင်းမှုများအပြင် အခြားသူများနှင့် သင် ခပ်တန်းတန်းဖြစ်သွားခြင်းတို့သည် သင့်အထဲတွင် ကြီးထွားလိမ့်မည်။ ဤအရာက သင့်အား မှားယွင်းသည့် လမ်းကြောင်းပေါ်သို့ ဧကန်မုချ ဆိုက်ရောက်စေလိမ့်မည်။ ဤအရာများသည် တစ်ဦးတစ်ယောက်ကို စိတ်အတွင်းကျကျကို နှောင့်ယှက်ကာ အပျက်သဘောဆောင်စေပြီး ဘုရားသခင်ကို ရှောင်ကြဉ်စေရုံသာ လုပ်ဆောင်နိုင်ပေသည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် လူတို့၏ အယူအဆများနှင့် အထင်လွဲမှုများကဲ့သို့သော အရာများသည် အပျက်သဘောဆောင်သော အရာများ၊ စာတန်၏ အဆိပ်များသာ ဖြစ်သောကြောင့် ဖြစ်သည်။ ထိုအရာများသည် တစ်စုံတစ်ဦး၏ စိတ်နှလုံးတွင် အချိန်ကြာမြင့်စွာ တစ်နေ့တခြား ကြီးထွားလာပါက ထိုလူ၏ ယုံကြည်ခြင်းကို ပျက်စီးယိုယွင်းစေပြီး ၎င်းတို့၏ စိတ်ထက်သန်မှုနှင့် စစ်မှန်ရိုးသာမှုတို့ကို လျော့နည်းလာစေသည်။ ပြီးလျှင် ယုံကြည်ခြင်း၊ သို့မဟုတ် စိတ်ထက်သန်မှုမရှိဘဲနှင့် အချိန်ကြာလာသည်နှင့်အမျှ အကြင်သူ၏ တာဝန်ထမ်းဆောင်ရန် အားအင် လျော့ကျသွားသည် မဟုတ်လော။ အကြင်သူသည် ဘုရားသခင်ကို ယုံကြည်ခြင်းနှင့်ဆိုင်သည့် ငြိမ်သက်ခြင်းနှင့် ဝမ်းမြောက်ခြင်းတို့ကို မခံစားရသကဲ့သို့ မိမိတို့တာဝန်ကို ထမ်းဆောင်ရာတွင် ဘုရားသခင်၏ ကောင်းချီးနှင့် လမ်းပြမှုတို့ကို မခံစားရသည့်အခါ ၎င်းတို့အထဲရှိ ခွန်အားကို ၎င်းတို့ မစုစည်းနိုင်ကြသကဲ့သို့ အယူအဆများ၊ အထင်လွဲမှုများ၊ မကျေနပ်ချက်များနှင့် အပျက်သဘောဆောင်ခြင်းတို့ကဲ့သို့သော အပျက်သဘောဆောင်သည့် အရာများ၏ ထိန်းချုပ်ခြင်း ခံရလိမ့်မည်ဖြစ်သည်။ အကြင်သူသည် ဤအခြေအနေများတွင် ရှိသည့်အခါ မိမိတို့ တာဝန်ကို ထမ်းဆောင်ခြင်း၊ ထိန်းသိမ်းနေခြင်းနှင့် ကိုင်တွယ်ဖြေရှင်းခြင်း၊ အရာရာကို အတင်းအဓမ္မ လုပ်ဆောင်ခြင်းဖြင့် အားထုတ်ကြိုးပန်းရန်သာ တတ်နိုင်ကြသော်လည်း ထိုအရာကို ဖြေရှင်းရန် သမ္မာတရားကို ရှာဖွေခြင်းအား မလုပ်ဆောင်နိုင်ကြချေ။ အကြင်သူသည် ဘုရားသခင်၏ လမ်းပြမှု၊ သို့မဟုတ် သူ၏ ကောင်းချီးများကို ဤနည်းဖြင့် မမြင်တွေ့နိုင်ပေ။ ယင်းနောက်တွင် မည်သည့်အရာ နီးကပ်စွာ လိုက်လာသနည်း။ ၎င်းတို့၏ တာဝန်ကို ၎င်းတို့ မည်သို့မည်ပုံ ထမ်းဆောင်ကြသည်ဖြစ်စေ ထိုတာဝန်၏ စည်းမျဉ်းများကို ရှာမတွေ့နိုင်ကြပေ။ ၎င်းတို့သည် သေချာရေရာမှု နည်းသည်ထက်နည်းပါးလျက် မိမိတို့ ဆန္ဒရှိသည့်အတိုင်းသာ ပြုမူဆောင်ရွက်ကြပြီး မိမိတို့ တာဝန်ကို ထမ်းဆောင်ရန် အားအင် ဆုံးရှုံးကြလေသည်။ လူအချို့က “ကျွန်ုပ်၏ တာဝန်ကို ထမ်းဆောင်ခါစတွင် ကျွန်ုပ် အတော်လေး တို့ထိခံရကာ ဉာဏ်အလင်းပေးခြင်းခံခဲ့ရပြီး ဘုရားသခင်က ကျွန်ုပ်နှင့်အတူ ရှိသည်ဟု ခံစားခဲ့ရသည်။ ကျွန်ုပ်၏ စိတ်နှလုံးတွင် ဝမ်းမြောက်ခြင်းရှိခဲ့သည်။ ကျွန်ုပ်၏ အမြင်အာရုံသည် အရာရာကို ထိုးထွင်းသိမြင်နိုင်ခဲ့ပြီး အရာရာကို စိတ်အေးလက်အေးဖြင့် ကျွန်ုပ် လုပ်ဆောင်နိုင်ခဲ့သည်။ အတန်ငယ်ကြာပြီးနောက်တွင် ကျွန်ုပ်၏ စိတ်နှလုံးက ဘုရားသခင်ထံမှ အလွန် ဝေးကွာသွားသည့်အလား ကျွန်ုပ်၏ စိတ်နှလုံးတွင် ဆုတောင်းခြင်း မရှိတော့သကဲ့သို့ ဘုရားသခင်ကို ကျွန်ုပ် မခံစားရတော့ပါ”ဟု ပြောကြသည်။ ဤနေရာတွင် မည်သည့်အရာ ဖြစ်နေပါသနည်း။ ဤလူသည် စိတ်နှလုံးတွင် ရောဂါဖြစ်နေခြင်း ဖြစ်သည်။ ယင်းမှာ မည်သည့် ရောဂါနည်း။ ၎င်းတို့အတွင်းရှိ ဖောက်ပြန်ပျက်စီးသော စိတ်သဘောထားများက အမြဲ ပေါ်လွင်ထင်ရှားပြီး အနှောင့်အယှက်များကို ဖြစ်စေခြင်းဖြစ်သည်။ ဤဖောက်ပြန်ပျက်စီးသော စိတ်သဘောထားများ ပြေလည်သွားခြင်း မရှိပါက ၎င်းတို့၏ တာဝန် ထမ်းဆောင်မှုတွင် ပြဿနာများ အမြဲ ဖြစ်ပေါ်လိမ့်မည်ဖြစ်ပြီး ထိုပြဿနာများ တိုး၍ ဆိုးရွားလာသည့်အခါ အသင်းတော်၏ အလုပ်ကို နှောင့်ယှက်ကာ အာရုံပျက်စေလိမ့်မည်ဖြစ်သည်။ အကြင်သူသည် မိမိတာဝန်နှင့်သက်ဆိုင်၍ စိတ်ကျေနပ်ဖွယ် ထမ်းဆောင်မှုကို စွမ်းဆောင်ရရှိလိုပါက မကြာခဏ သမ္မာတရားကို ရှာဖွေရမည်ဖြစ်ပြီး မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းကာ မိမိတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းရာတွင် အားထုတ်ရမည်ဖြစ်သည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းပြီးသည်အထိ ဆင်းရဲဒုက္ခခံကာ အဖိုးအခပေးနိုင်ရမည်။ ထို့နောက်တွင် ၎င်းတို့သည် ပိတ်ဆို့ခြင်းနှင့် ဟန်တားခြင်းတို့ မခံရဘဲ မိမိတို့တာဝန်ကို ထမ်းဆောင်နိုင်ကြလိမ့်မည် ဖြစ်သည်။ လူအချို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို မရှာဖွေနိုင်ကြပေ။ ကောင်းမြတ်ခြင်းနှင့် စိတ်ထက်သန်မှုတို့ဖြင့်သာ၊ လူသား၏ အလိုဆန္ဒအားဖြင့်သာ မိမိတို့ကိုယ်ကို ချုပ်တည်းနိုင်ကြသည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထား ယာယီ ပွင့်အံထွက်ခြင်းများကိုသာ တားဆီးနိုင်ကြသည်။ သို့ရာတွင် ဖောက်ပြန်ပျက်စီးသော စိတ်သဘောထားတစ်ခု၏ ပြဿနာကို အရင်းမှ ၎င်းတို့ ဖြေရှင်းနိုင်ကြပါသလော။ အကြင်သူသည် သမ္မာတရားကို မရှာဖွေပါက ဖောက်ပြန်ပျက်စီးသော စိတ်သဘောထားကို မဖြေရှင်းနိုင်သကဲ့သို့ အကြင်သူသည် ဖောက်ပြန်ပျက်စီးသော စိတ်သဘောထားတစ်ခုဖြင့် အသက်ရှင်ပါက သမ္မာတရားကို လက်တွေ့လုပ်ဆောင်နိုင်မည် မဟုတ်သကဲ့သို့ စိတ်ကျေနပ်ဖွယ်ရာ တာဝန်ထမ်းဆောင်မှုကို စွမ်းဆောင်ရရှိနိုင်မည် မဟုတ်ပေ။

ပင်ကိုသဘာဝ လူ့အကြိုက်လိုက်သူတစ်ဦးဖြစ်သည့် တစ်စုံတစ်ဦးသည် အမှန်ပင် လူကောင်းတစ်ဦး ဖြစ်သလော။ မည်ကဲ့သို့သော လူအမျိုးအစားကို ဘုရားသခင်က အမှန်ပင် သမ္မာတရား ပိုင်ဆိုင်သည့် လူကောင်းတစ်ဦးအဖြစ် မြင်ပါသနည်း။ ပထမဦးဆုံးအနေဖြင့် အကြင်သူသည် ဘုရားသခင်၏အလိုတော်နှင့် သမ္မာတရားကို နားလည်ရမည်ဖြစ်သည်။ ဒုတိယအနေဖြင့် အကြင်သူသည် သမ္မာတရားအပေါ် မိမိ၏ သိနားလည်မှုကို အခြေခံ၍ ထိုသမ္မာတရားကို လက်တွေ့လုပ်ဆောင်နိုင်ရမည်ဖြစ်သည်။ ၎င်းတို့သည် မိမိတို့ကိုယ်တိုင်အတွင်းရှိ သမ္မာတရားနှင့် မကိုက်ညီသည့် အရာများဖြစ်သည့်၊ ၎င်းတို့၏ အယူအဆများနှင့် စိတ်ကူးစိတ်သန်းများ၊ အခြားသူများနှင့်ပတ်သက်၍ ၎င်းတို့၏ အာဃာတများ၊ ပြီးလျှင် အခြားသူများနှင့်ပတ်သက်၍လည်းကောင်း၊ ဘုရားသခင်နှင့်ပတ်သက်၍လည်းကောင်း ၎င်းတို့တွင်ရှိသည့် အထင်လွဲမှုများကို ရှာဖွေတွေ့ရှိသည်နှင့် ဖြေရှင်းနိုင်ကြလေသည်။ မကောင်းသည့် အခြေအနေများ၊ သို့မဟုတ် အပျက်သဘောဆောင်သော အခြေအနေများတွင် ၎င်းတို့ အသက်ရှင်သည့်အခါ မိမိတို့ကိုယ်ကို ချက်ချင်း ပြောင်းလဲနိုင်ကြသည်။ ဤဖောက်ပြန်ပျက်စီးသော အရာများကို ၎င်းတို့ ဖက်တွယ်ခြင်း မရှိကြချေ။ ဤလူသည် ၎င်း၌ ပြဿနာတစ်ခုရှိသည်ကို ရှာဖွေတွေ့ရှိသည်နှင့်တစ်ပြိုင်နက်၊ ဖြေရှင်းချက်ကို ရှာဖွေရန် ဘုရားသခင် ရှေ့မှောက်သို့ လာနိုင်ကြပြီး သူနှင့် ပုံမှန် ဆက်ဆံရေးတစ်ခုကို ထိန်းသိမ်းနိုင်ကြသည်။ ထိုသို့သော လူတစ်ဦးသည် အားနည်းပြီး ပုန်ကန်လိုစိတ်လည်း ရှိနိုင်သည်၊ ပြီးလျှင် မာနထောင်လွှားခြင်း၊ မိမိကိုယ်ကိုယ် မှန်သည်ဟု မှတ်ယူခြင်း၊ မရိုးဖြောင့်ခြင်းနှင့် လှည့်စားခြင်းကဲ့သို့ ဖောက်ပြန်ပျက်စီးသည့် စိတ်သဘောထားအမျိုးမျိုးကို ထုတ်ဖော်နိုင်သည်။ သို့ရာတွင် ၎င်းတို့သည် မိမိကိုယ်ကိုယ် ပြန်လည်သုံးသပ်ပြီး၊ ဤအရာများကို သတိပြုမိလာသည်နှင့်တစ်ပြိုင်နက်၊ ၎င်းတို့သည် ယင်းတို့ကို အချိန်မီဖြေရှင်းနိုင်ပြီး ပြောင်းလဲနိုင်ကြသည်။ ဤသည်မှာ မည်သည့်လူစားမျိုး ဖြစ်ပါသနည်း။ ဤသည်မှာ သမ္မာတရားကို ချစ်မြတ်နိုးပြီး သမ္မာတရားကို လက်တွေ့လုပ်ဆောင်သော လူ ဖြစ်၏။ ထိုသို့သော လူတစ်ဦးသည် ဘုရားသခင်၏ အမြင်တွင် မည်သို့ ရှုမြင်ခံရပါသနည်း။ ဘုရားသခင်၏ အမြင်တွင် ဤသည်မှာ ကောင်းသောလူတစ်ဦး ဖြစ်ပေသည်။ လူအချို့သည် မိမိတို့၏ ကိုယ်ရေးကိုယ်တာ ဘက်လိုက်မှုများနှင့် အထင်လွဲမှုများကို ခေါင်းမာစွာ ဖက်တွယ်လျက် မိမိတို့၏ အယူအဆဟောင်းများကို အမြဲ ထိန်းသိမ်းကြသည်။ ၎င်းတို့သည် ၎င်းတို့ မှားယွင်းသည်ကို ကောင်းစွာ အပြည့်အဝ သိသော်လည်း မိမိတို့၏ စိတ်ကူးများကို မလျှော့တမ်း ပြောလျက် အပျက်သဘောဆောင်သော သဘောထားတစ်ခုဖြင့် မိမိတို့တာဝန်ကို အမြဲ ထမ်းဆောင်ကြလေသည်။ ၎င်းတို့ ကိုင်တွယ်ဖြေရှင်းခံရသည့်အခါတွင်ပင် “ဤသည်မှာ အမှုအရာများကို ကျွန်ုပ် လုပ်ဆောင်ပုံသာဖြစ်သည်။ ကျွန်ုပ်၏ ကိုယ်ပိုင်နည်းလမ်းကို ကျွန်ုပ် လက်လွှတ်မည်မဟုတ်ပါ။ ဤအရာကို ဘုရားအိမ်တော်က မမျှမတ ကိုင်တွယ်နေသည်ဟု ကျွန်ုပ် ထင်သောကြောင့် ဤအရာကို ကျွန်ုပ် ဖြေရှင်းမည် မဟုတ်ပါ။ တရားမျှတမှုအကြောင်းကို သင် ပြောလျှင်ပင် ကျွန်ုပ် လက်ခံမည်မဟုတ်ပါ။ သင်၏ စကားများသည် သမ္မာတရား မဟုတ်ပါ။ ကျွန်ုပ်၏ တာဝန်ကို ထမ်းဆောင်ရာတွင် လျော်ကန်သော သဘောထားမရှိဟု သင်အခိုင်အမာဆိုသော်လည်း မည်သည့် မကောင်းမှုကိုမျှ ကျွန်ုပ် မလုပ်ဆောင်လေပြီ။ ကျွန်ုပ်၏ တာဝန်ကို ထမ်းဆောင်ရာတွင် ကျွန်ုပ် ဝတ်ကျေတမ်းကျေဖြစ်နေသည်ဟု သင်ဆိုသည်။ သို့ဆိုလျှင် ဝတ်ကျေတမ်းကျေမဖြစ်ရန် မည်သည့်အရာကို ကျွန်ုပ် လုပ်ဆောင်သင့်သနည်း။ ကျွန်ုပ်၏ တာဝန်ကို ဤသို့လုပ်ဆောင်ခြင်းသည် လုံလောက်ပြီဖြစ်သည်။ ကျွန်ုပ်၏တာဝန်ကို ဤသို့ထမ်းဆောင်ခြင်းနှင့်ပတ်သက်၍ ဘုရားသခင်က ကျေနပ်အားရခြင်းမရှိပါက ဘုရားသခင်သည် မျှတခြင်း မရှိသကဲ့သို့ သူ၏ ဖြောင့်မတ်ခြင်းသည်လည်း အတုအယောင်ဖြစ်သည်”ဟု ဆိုလျက် အတိုက်အခံလုပ်ပြီး ခုခံပြောဆိုတတ်ကြသည်။ ဤသည်မှာ သမ္မာတရားကို လက်ခံသည့် လူစားမျိုး ဖြစ်သလော။ ဤကဲ့သို့ စကားပြောဆိုသော လူတစ်ဦးသည် မယုံကြည်သူတစ်ဦးနှင့် အဘယ်သို့ တစ်ခုတလေ ကွာခြားပါသနည်း။ ထိုသို့သော လူတစ်ဦးကို ဘုရားသခင်က မည်သို့ ရှုမြင်ပါသနည်း။ ဘုရားသခင်၏ သဘောထားမှာ အဘယ်နည်း။ (သူစက်ဆုပ်ပါသည်။) ဤသည်မှာ ခေါင်းမာပြီး ပုန်ကန်တတ်သော လူတစ်ဦး ဖြစ်သည် မဟုတ်လော။ သင့်ထံတွင် ဖောက်ပြန်ပျက်စီးသော စိတ်သဘောထားများ ရှိသော်လည်း ထိုအရာများကို ဘုရားသခင် မအောက်မေ့ပေ။ သင်သည် ဖောက်ပြန်ပျက်စီးသော လူသားတစ်ဦး ဖြစ်သောကြောင့် ဘုရားသခင်က သင့်ကို မငြင်းပယ်ပေ၊ သို့မဟုတ် မရှုတ်ချပေ။ သို့ရာတွင် သင်သည် သမ္မာတရားကို ကောင်းစွာ သိသော်လည်း ထိုသမ္မာတရားကို တမင်တကာ အတိုက်အခံလုပ်ကာ ပုန်ကန်နေဆဲဖြစ်သောကြောင့် ဖြစ်သည်။ ဘုရားသခင်ကို ဝမ်းနည်းစေသည်မှာ၊ သူ့ကို စက်ဆုပ်စေပြီး ပစ်ပစ်ခါခါ ငြင်းစေသည်မှာ သင်၏ သဘောထားဖြစ်သည်။ ဤသည်မှာ ဘုရားသခင်၏ သဘောထားဖြစ်၏။ ထိုသို့သော လူတစ်ဦးသည် ဘုရားသခင်၏ အမြင်၊ သို့မဟုတ် အခြားသူများ၏ အမြင်တွင် လူကောင်းတစ်ဦး မဟုတ်ပေ။

သင်သည် ဘုရားသခင်ကို ယုံကြည်ပြီး သူ၏ ကယ်တင်ခြင်းကို ရရှိလိုပါက သင်၏ တာဝန်ကို ကောင်းစွာ ထမ်းဆောင်ရမည်။ ပထမဦးစွာ သင်၏ တာဝန်ကို ထမ်းဆောင်ခြင်း လမ်းကြောင်းတွင် တာဝန်ယူစိတ်တစ်ခုကို သင် မွေးမြူပြီး သင် အကောင်းဆုံး အားထုတ်ရမည်။ ဘုရားသခင်က သင့်ကို လူကောင်းတစ်ဦးအဖြစ် မြင်သည့်အခါ သင်သည် ထိုနေရာသို့ လမ်းခုလတ်တွင် ရှိနေပြီဖြစ်သည်။ သင်၏ တာဝန်ကို ထမ်းဆောင်စဉ်တွင် သမ္မာတရားကို လိုက်စားနိုင်ပြီး ဖောက်ပြန်ပျက်စီးသော စိတ်သဘောထား မည်မျှ ပေါ်လွင်သည်ဖြစ်စေ၊ အခက်အခဲမည်မျှ သင် ရင်ဆိုင်ရသည်ဖြစ်စေ ထိုအရာများကို ဖြေရှင်းဖို့ သမ္မာတရားကို သင် ရှာဖွေနိုင်ဆဲ ဖြစ်သည်။ ပြီးလျှင် သင်ပြုပြင်ခြင်းခံရသည့်အခါ၊ သို့မဟုတ် ကိုင်တွယ်ဖြေရှင်းခံရသည့်အခါ လက်ခံပြီး နာခံတတ်သော သဘောထားတစ်ခုရှိပါက ကယ်တင်ခြင်း ရရှိဖို့ သင်၏ မျှော်လင့်ချက်သည် ပကတိအတိုင်း အပြည့်အဝ ဖြစ်လိမ့်မည်။ သမ္မာတရား လိုက်စားသည့် တစ်စုံတစ်ဦးအဖြစ် ဘုရားသခင်၏ အမြင်ခံရရန်မှာ သင် ပြည့်မီကောင်း ပြည့်မီနိုင်ဦးမည် မဟုတ်သည့် မြင့်မားသော သတ်မှတ်ချက်တစ်ခု ဖြစ်သည်။ သင်သည် အလိုဆန္ဒနှင့် ဝိညာဉ်ရင့်ကျက်မှု ချို့တဲ့ပြီး သင်၏ ယုံကြည်ခြင်းသည် အလွန်အားနည်း၏။ ထို့ကြောင့် သင့်အနီးအနားရှိ ညီအစ်ကို မောင်နှမများအား သင်ကို လူကောင်းတစ်ဦးအဖြစ်၊ မှန်ကန်သည့် လူတစ်ဦး၊ အပြုသဘောဆောင်သည့် အရာများကို အတော်အတန် ချစ်သောသူ၊ တရားမျှတမှုနှင့် ဖြောင့်မတ်ခြင်းကို ချစ်သောသူနှင့် အတော်အတန် တည်ကြည်သောသူအဖြစ် မြင်ခွင့်ပေးခြင်းအားဖြင့် အစပြုလော့။ သင် အမှားများ ပြုလုပ်မိသည့်အခါ ထိုအမှားများကို သင်ပြုပြင်သည်။ သင်၏ ပုန်ကန်တတ်သော အခြေအနေကို သတိပြုမိသည့်အခါ ထိုအခြေအနေကို အမြန် ပြောင်းလဲသည်။ သင်၏ ဖောက်ပြန်ပျက်စီးသော စိတ်သဘောထားကို သင်ရှာဖွေတွေ့ရှိသည့်အခါ ချက်ချင်း သမ္မာတရားကို ရှာဖွေပြီး အခြားသူများနှင့် သင်မိတ်သဟာယပြုသည်။ သင်သည် သိနားလည်မှု ရရှိသည်နှင့်တစ်ပြိုင်နက် နောင်တရနိုင်ပေသည်။ ဤသို့ သင်လိုက်စားခြင်းအားဖြင့် သင် တိုးတက်မှု ရှိလာဖို့ သေချာပေသည်။ ပထမဦးစွာ သင်၏ ညီအစ်ကို မောင်နှမများအား သင့်ကို လူကောင်းတစ်ဦးအဖြစ်၊ မှန်ကန်သည့် လူတစ်ဦး၊ အသက်ထဲသို့ ဝင်ရောက်ပြီးသူ တစ်ဦးအဖြစ် မြင်ခွင့်ပေးလော့။ ထို့နောက် တစ်ဆင့်ပြီးတစ်ဆင့် သမ္မာတရားကို ချစ်ပြီး လိုက်စားသည့် လူတစ်ဦး ဖြစ်လာရန် ကြိုးပမ်းလော့။ ဤအရာကို လက်တွေ့လုပ်ဆောင်ခြင်းအားဖြင့် ဝင်ရောက်မှုကို ရရှိရန် သာ၍ လွယ်ကူလာလိမ့်မည်ဖြစ်ပြီး မိမိကိုယ်ကို ထိုသို့သော တောင်းဆိုချက်များကို ပြုလုပ်ရန် သင့်အတွက် ပို၍ လက်တွေ့ကျပေလိမ့်မည်။ ဦးစွာပထမ သင်၏ ညီအစ်ကို မောင်နှမများအား သင့်ကို လူကောင်းတစ်ဦးအဖြစ် အသိအမှတ်ပြုလာအောင် သင်အားထုတ်ရမည်ဖြစ်သည်။ လူကောင်းတစ်ဦး ဖြစ်ခြင်းအတွက် စံများမှာ အဘယ်နည်း။ ပထမဦးစွာ သင်၏ တာဝန် ဖြည့်ဆည်းခြင်းကို သင် ကြည့်ရမည်။ သင်၏ တာဝန် ထမ်းဆောင်ခြင်းတွင် စံနှုန်းများနှင့် သတ်မှတ်ချက်များ မည်မျှ ပြည့်မီသင့်သနည်း။ သင်သည် အခက်အခဲကို သည်းညည်းခံရန် လိုလားလျက်၊ အဖိုးအခပေးရန် လိုလားလျက် လုံ့လဝီရိယရှိရမည်၊ တာဝန်ယူတတ်ရမည်ဖြစ်ပြီး အရေးကိစ္စများကို ကိုင်တွယ်သည့်အခါ ဝတ်ကျေတမ်းကျေ ပြုမူခြင်းမရှိဘဲ စေ့စပ်တိကျရမည်။ အနည်းငယ် သာ၍ မြင့်မားသော အဆင့်အနေဖြင့် သင်သည် ကိစ္စရပ်တိုင်းတွင် မှန်ကန်သည့် စည်းမျဉ်းများကို သင် ရှာတွေ့နိုင်ရမည်ဖြစ်ပြီး ဤစည်းမျဉ်းများအတိုင်း ပြုမူဆောင်ရွက်ရမည်ဖြစ်သည်။ မည်သူ စကားပြောသည်ဖြစ်စေ၊ သင် လေးစားမှု အနည်းဆုံးဖြစ်သော ညီအစ်ကိုတစ်ဦး၊ သို့မဟုတ် ညီအစ်မတစ်ဦးက မှန်ကန်ပြီး သမ္မာတရားနှင့် ကိုက်ညီသည့် စည်းမျဉ်းတစ်ခုကို ဖော်ပြပါက သင်နားထောင်သင့်သည်၊ လက်ခံရန် ကြိုးစားသင့်ပြီး၊ သင်၏ ကိုယ်ပိုင် ထင်မြင်ချက်များနှင့် အယူအဆများကို ပြောင်းလဲရန် ကြိုးပမ်းသင့်ပေသည်။ ဤသဘောထားအပေါ် သင် မည်သို့ တွေးထင်ပါသနည်း။ (ကောင်းပါသည်။) သင်၏ တာဝန်ကို ကောင်းစွာ ထမ်းဆောင်ရန် လိုအပ်ချက်ကို ပြောဆိုဖို့မှာ လွယ်ကူ၏၊ ထိုအရာသည် ပြောဆိုရ လွယ်ကူသည့်အရာတစ်ခု ဖြစ်သည်။ သို့ရာတွင် မိမိတာဝန်ကို စံမီအောင် အမှန်တကယ် ထမ်းဆောင်ရန်မှာ ခက်ခဲ၏။ ထိုအရာက သင့်အနေဖြင့် အဖိုးအခပေးပြီး အချို့သော အရာများကို စွန့်ရန် လိုအပ်သည်။ မည်သည့်အရာကို သင် ပေးသင့်သနည်း။ အခြေခံအကျဆုံး အဆင့်တွင် အချိန်နှင့် အားအင်အချို့ကို သင် ရင်းနှီးမြှုပ်နှံရန် လိုအပ်သည်။ နေ့စဉ် အခြားသော လူများထက် သင်သည် အချိန်ပိုမို ကုန်ဆုံးပြီး အားအင် ပိုမို စိုက်ထုတ်သင့်ပေသည်။ သင်သည် အနည်းငယ် သာ၍ ကြာရှည်စွာ ဆက်လက်လုပ်ဆောင်သင့်ပြီး အနည်းငယ် ပို၍ အားထုတ်သင့်ပေသည်။ တာဝန်သိစိတ်ကို မွေးမြူပြီး သင်၏ တာဝန်ကို ကောင်းစွာ ထမ်းဆောင်လိုပါက သင်၏ တာဝန်ကို သင့်တင့်လျောက်ပတ်စွာ မည်သို့ ဖြည့်ဆည်းရမည်ဆိုသည်ကို စဉ်ဆက်မပြတ် တွေးဆနေရန် လိုအပ်သည်။ မည်သည့် သမ္မာတရားများဖြင့် မိမိကိုယ်ကို ပြငဆင်ရမည်ဆိုသည်နှင့် မည်သည့် ပြဿနာမျိုးများကို ကိုင်တွယ်ဖြေရှင်းသင့်သည်ဆိုသည်တို့ကို သင်စဉ်းစားရန် လိုအပ်သည်။ ထို့နောက် သင်၏ စိတ်ပြင်းပြမှုများကို ဘုရားသခင်ထံ ဖော်ပြလျက် ဆုတောင်းခြင်းမှတစ်ဆင့် သမ္မာတရားကို ရှာဖွေပြီး သင့်ကို ဉာဏ်အလင်းပေးကာ လမ်းပြဖို့ တောင်းလျှောက်ရင်း ဘုရားသခင်ကို လေးနက်စွာ အသနားခံလော့။ ညအချိန်တွင် အခြားသူများ အနားယူနေစဉ် ထိုနေ့တွင် သင်၏ တာဝန်ကို ထမ်းဆောင်စဉ်၌ ရှိနေခဲ့သည့် ပြဿနာများနှင့် မည်သည့် ဖောက်ပြန်ပျက်စီးမှုကို သင် ထုတ်ဖော်ပြခဲ့သည်ဆိုသည်တို့ကို တွေးဆရင်း သင် အချိန်ပိုမိုကုန်ဆုံးသင့်ပေသည်။ ထိုနေ့ရက်သည် အကျိုးဖြစ်ထွန်းကာ အချည်းနှီးမဖြစ်ခဲ့ကြောင်း ခိုင်လုံစေဖို့အလို့ငှာ ဤအရာများအပေါ် သင် သုံးသပ်ဆင်ခြင်သင့်ပြီး ရှေ့ဆက်ရမည့် လမ်းတစ်ခုကို သဘောပေါက်ပြီးသည့်နောက်တွင်သာ သင်အနားယူသင့်ပေသည်။ ဤပြဿနာများအား မည်သို့ ဖြေရှင်းရမည်ကို သင် ချင့်ချိန်စဉ်းစားခြင်း မရှိပါက သင် ကောင်းစွာ စားနိုင်၊ အိပ်နိုင်မည်မဟုတ်ပေ။ ဤသည်မှာ ဆင်းရဲဒုက္ခဖြစ်သည်၊ သင်ပေးသည့် အဖိုးအခဖြစ်သည်။ သင်သည် အခြားသူများထက် အခက်အခဲများကို ပိုမို သည်းညည်းခံရမည်ဖြစ်ပြီး ပိုကြီးမားသည့် အဖိုးအခကို ပေးရမည်ဖြစ်ကာ သမ္မာတရားအတွက် ကြိုးပမ်းရာတွင် ပိုများသည့် အချိန်နှင့် အားအင်တို့ကို ရင်းနှီးမြှုပ်နှံရမည်ဖြစ်သည်။ ဤသည်မှာ ပေးဆပ်ရန် လက်တွေ့ကျသော အဖိုးအခဖြစ်သလော။ (ဟုတ်ပါသည်။) ထိုသို့သော အဖိုးအခတစ်ခုကို ယခင်က သင်ပေးပြီးပြီလော။ ညီအစ်မအချို့သည် နေ့စဉ် ၎င်းတို့၏ မိတ်ကပ်နှင့် အမျိုးမျိုးသော ဆံပင်ပုံစံများအတွက် တစ်နာရီ၊ သို့မဟုတ် နှစ်နာရီ အနည်းဆုံး ကုန်ဆုံးလျက် ဝတ်စားဆင်ယင်ရသည်ကို နှစ်သက်ကြသည်။ ၎င်းတို့သည် အမြဲ တောက်ပပြီး လှပသော ပုံပန်းတစ်ခုကို ကိုယ်ဟန်ပြကာ ကြော့ကြော့မော့မော့ ဝတ်စားဆင်ယင်လျက် ၎င်းတို့၏ ရုပ်ပိုင်းဆိုင်ရာ စိတ်ဆန္ဒများကို အလိုလိုက်ရာတွင် မည်သည့်အရာကိုမျှ လုံးဝ စွန့်လွှတ်ခြင်းမရှိပေ။ သို့ရာတွင် မိမိတို့၏ တာဝန်ကို ဖြည့်ဆည်းခြင်းနှင့် ပတ်သက်လာသည့်အခါ ၎င်းတို့ လုံးဝ အလေးအနက် မထားသကဲ့သို့ မည်သည့်အားထုတ်မှုမျှ လုံးဝ မပြုကြချေ။ ၎င်းတို့၏ အားထုတ်မှု ကင်းမဲ့ခြင်းသည် မည်သည့်နေရာတွင် ထင်ဟပ်သနည်း။ ၎င်းတို့၏ တာဝန် ထမ်းဆောင်ရာ၌ စစ်မှန်ရိုးသားမှုနှင့် ထောက်ထားတတ်ခြင်းတို့ ကင်းမဲ့မှုတွင်ဖြစ်သည်။ ၎င်းတို့သည် ရံဖန်ရံခါ နောက်ကျသည်အထိ အိပ်ရာမဝင်ဘဲနေလျှင်ပင် လူတိုင်းက နောက်ကျသည်အထိ အိပ်ရာမဝင်ဘဲ နေကြသောကြောင့်သာဖြစ်သည်။ ၎င်းတို့ နေချင်သောကြောင့်ဖြစ်စေ၊ ၎င်းတို့တွင် မပြီးစီးသေးသည့် အလုပ်များရှိပြီး ထွက်မသွားနိုင်သောကြောင့်ဖြစ်စေ မဟုတ်ပေ။ သို့ရာတွင် ကိုယ်တိုင်ကိုယ်ကျအနေဖြင့်မူ ၎င်းတို့သည် မည်သည့်အခါတွင်မျှ အချိန်ပို၊ သို့မဟုတ် အပိုဆောင်း အားအင်တစ်ခုမျှကို ရည်စူးအပ်နှံခြင်း မရှိ၊ အပိုဆောင်း အဖိုးအခတစ်ခုမျှကို လုံးဝ ပေးဆပ်ခြင်း မရှိသကဲ့သို့ မိမိတို့ တာဝန်ကို ထမ်းဆောင်ရာတွင် မည်သည့် အခက်အခဲမျှ သည်းညည်းခံခြင်း လုံးဝ မရှိကြချေ။ ၎င်းတို့သည် မိမိတို့၏ တာဝန်ကို အခြားလူတိုင်းနှင့်အတူ ထမ်းဆောင်နေခဲ့သော်လည်း၊ တူညီသည့် အချိန်ပမာဏကို ကုန်ဆုံးနေခဲ့သော်လည်း အကျိုးဖြစ်ထွန်းသည့် ရလဒ် တစ်ခုတလေ မရှိလေပြီ။ အားလုံးက ဝတ်ကျေတမ်းကျေဖြစ်ခြင်းနှင့် ဟန်ဆောင် လုပ်ပြခြင်း ကိစ္စတစ်ခုသာ ဖြစ်ပြီး သို့တိုင် စိတ်ထဲတွင် အတော် စိတ်မချမ်းမြေ့ဖြစ်နေကြဆဲ ဖြစ်သည်။ ဤသဘောထားကို သင် မည်သို့ တွေးထင်ပါသနည်း။ ဤသဘောထားမျိုးဖြင့် သင်၏ တာဝန်ကို ထမ်းဆောင်ရန်မှာ သမ္မာတရားနှင့် ကိုက်ညီပါသလော။ တကယ်ကို မကိုက်ညီပေ။ သင်၏ တာဝန် ဖြည့်ဆည်းခြင်းနှင့်ပတ်သက်၍ ထုံးစံအတိုင်း သင် မည်သို့ လုပ်ဆောင်သနည်း။ ထိုအရာကို သင်အလေးအနက် ထားဖူးပါသလော။ ထိုသို့သော စိတ်ပိုင်းဖြတ်ချက်၊ သို့မဟုတ် ရည်စူးအပ်နှံခြင်း သင် ကင်းမဲ့သည်ကို သိလျက် သင်၏ တာဝန် ထမ်းဆောင်မှုသည် စိတ်စွမ်းအားနှင့် မိမိကိုယ်ကို ချုပ်ထိန်းခြင်းအပေါ် လုံးဝဥဿုံ တည်မှီသည်ကို သိရှိကာ ဤအခြေအနေနှင့်ပတ်သက်၍ တစ်စုံတစ်ရာ မှားယွင်းသည်ကို သဘောပေါက်လျက် ပြောင်းလဲမှုတစ်ခုတလေကို သင်ပြုလုပ်ပြီးပြီလော။ ထိုအရာကို ပြုပြင်ရန် မည်သည့်အရာကို လုပ်ဆောင်သင့်သနည်း။ ပထမဦးစွာ သင် အဖိုးအခပေးရန် လိုအပ်သည်။ တစ်ခါတစ်ရံ ယင်းမှာ နောက်ကျသည်အထိ မအိပ်ဘဲနေခြင်းကို ဆိုလိုပြီး အခြားအချိန်များတွင် စောစာ အိပ်ရာထခြင်းကို ဆိုလိုသည်။ ဤသည်မှာ ခန္ဓာနှင့်ဆိုင်သော ဆင်းရဲဒုက္ခဖြစ်သည်။ ထို့အပြင် အတွေးနှင့် အားအင် ပိုမို ရင်းနှီးမြှုပ်နှံသင့်သည်၊ ပိုတွေးသင့်သည်၊ ပို၍ချင့်ချိန်သင့်ပြီး ဘုရားသခင်ထံ သင်၏ အချိန်နှင့် အားအင်ကို ရည်စူးအပ်နှံလျက်၊ ဘုရားသခင်အတွက် မိမိကိုယ်ကို အသုံးခံလျက်၊ ထိုအချိန်နှင့် အားအင်ကို သင်၏ တာဝန်ထမ်းဆောင်မှု၊ သင့်အပေါ် ဘုရားသခင် ချမှတ်ထားသည့် စေခိုင်းချက်တာဝန်ကို ဆောင်ရွက်ခြင်းနှင့် သမ္မာတရားကို လိုက်စားခြင်းတို့အပေါ် ကုန်ဆုံးစေလျက် ဆုတောင်းပြီး သူ့ကို ရှာဖွေရန် ဘုရားသခင် ရှေ့မှောက်သို့ ပို၍ လာသင့်ပေသည်။ ဤသည်မှာ သင်၏ တာဝန်ကို ထမ်းဆောင်နေစဉ် ပေးရမည့် အဖိုးအခ ဖြစ်သည် မဟုတ်လော။ (ဟုတ်ပါသည်။)

သင်၏ တာဝန်ကို ဖြည့်ဆည်းရာတွင် မည်သည့်အရာကို သင်အချို့တဲ့ဆုံး ဖြစ်ပါသနည်။ ဘုရားသခင်က “သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ချစ်လော့” (ရှင်မာကုခရစ်ဝင် ၁၂:၃၀) ဟု ဆိုပြီးဖြစ်သည်။ သင်တို့သည် သင်တို့၏ အစွမ်းကိုသာ သုံးစွဲပြီးဖြစ်သည်။ သို့သော် သင်၏ စိတ်နှလုံး၊ ဝိညာဉ်နှင့် ဉာဏ်တို့ကို မသုံးစွဲသေးပေ။ ဤသွင်ပြင်လက္ခဏာသုံးခုကို သင် စွမ်းဆောင်ရရှိခြင်း မရှိသေးပေ။ သင်တို့၏ တာဝန်ကို ဖြည့်ဆည်းရာတွင် သင်၏ ခွန်အား စိုက်ထုတ်ဖို့သာ သင်တို့ သိကြသည်။ ဘုရားသခင်၏ အမြင်တွင် ဤသည်မှာ မည်သည့်လူစားမျိုး ဖြစ်သနည်း။ (အစေခံသူတစ်ဦး ဖြစ်ပါသည်။) အစေခံသူများဖြစ်ရန် သင်တို့ လိုလားနေကြသလော။ (မလိုလားပါ။) သင်တို့သည် အစေခံသူများဖြစ်ရန် လိုလားခြင်း မရှိကြသော်လည်း အစေခံမှုကို ပေးနေကြဆဲဖြစ်ပြီး ဤအရာကို မမောနိုင်မပန်းနိုင် လုပ်ဆောင်ကြသည်။ ဤသည်မှာ သင်တို့ နင်းလျှောက်သည့် လမ်းကြောင်းဖြစ်သည်။ သင်တို့သည် အစေခံသူများဖြစ်ရန် လိုလားမနေကြသည့်တိုင် အစေခံမှုကို ဆန္ဒအလျောက် ပေးနေကြသည်မှာ ရှေ့နောက်မညီဖြစ်နေသည် မဟုတ်လော။ ဤသည်မှာ အဘယ်သို့ ဖြစ်ရသနည်း။ အဘယ်ကြောင့်ဆိုသော် လူတို့သည် မှားယွင်းသည့် လမ်းကြောင်းကို လျှောက်ကြသောကြောင့် ဖြစ်သည်။ သင် ရွေးချယ်သည့် လမ်းကြောင်းက သင်၏ နောက်ဆုံး ပန်းတိုင်နှင့် သင်ဖြစ်ပေါ်စေနိုင်သည့် အကျိုးတရားကို ဆုံးဖြတ်ပေးသည်။ အစေခံမှုပေးသည့် လမ်းကြောင်းကို သင် ရွေးချယ်ပါက နောက်ဆုံး ရလဒ်မှာ အစေခံသူတစ်ဦး ဖြစ်လာရန် ဖြစ်သည်။ အဘယ်ကြောင့်ဆိုသော် အားထုတ်မှုပြုခြင်းအားဖြင့် ကောင်းချီးများ သင် အမြဲ ရရှိလိုပြီး သမ္မာတရား ရှာဖွေကာ သင်၏ တာဝန်ကို ဖြည့်ဆည်းရာတွင် သင်၏ တာဝန်ကို စိတ်ကျေနပ်ဖွယ်ရာ ဖြည့်ဆည်းရန်အလို့ငှာ စည်းမျဉ်းအတိုင်း အမှုအရာများကို ကိုင်တွယ်ရန် လိုလားနေခြင်း မရှိသောကြောင့်ဖြစ်သည်။ အဘယ်ကြောင့်ဆိုသော် သင်သည် သင်၏ တာဝန်ကို ဖြည့်ဆည်းရာတွင် ဘုရားသခင်ကို သင်၏ စိတ်နှလုံး အကြွင်းမဲ့၊ ဉာဏ်အစွမ်းရှိသမျှဖြင့် ချစ်ရန် လိုလားနေခြင်း မရှိသကဲ့သို့ အားထုတ်ခြင်း သက်သက်ဖြင့် သင် စိတ်ကျေနပ်သောကြောင့် ဖြစ်သည်။ ထိုအခါ ရလဒ်မှာ သင်က အစေခံသူတစ်ဦး ဖြစ်လာခြင်း ဖြစ်ပေသည်။ ဤနေရာတွင် ဆန့်ကျင်ကွဲလွဲမှု မရှိ။ သို့ရာတွင် အစေခံသူများ၏ စိတ်နှလုံးများအတွင်းတွင် ဆန့်ကျင်ကွဲလွဲမှုများ အမှန်ပင် ဖြစ်ပေါ်၏။ မည်သည့် ဆန့်ကျင်ကွဲလွဲမှုများဖြစ်သနည်း။ လူတို့သည် အစေခံသူများ ဖြစ်ရန် လိုလားခြင်းမရှိကြသည့်တိုင် သမ္မာတရားကို လိုက်စားရန်၊ သို့မဟုတ် ဘုရားသခင်ကို ချစ်ခြင်းအား လိုက်စားရန်လည်း လိုလားခြင်း မရှိကြချေ။ ကောင်းချီးများကို ၎င်းတို့ ရရှိလိုကြဆဲဖြစ်သည်။ ၎င်းတို့က အစေခံသူများဖြစ်ကြောင်း ကြားပါက “သူတို့သည် ငါ့ကို နှိမ်ရန်နှင့် သေးသိမ်စေရန် ကြိုးစားနေကြခြင်း မဟုတ်ပါလား။ ဤသည်မှာ အာဃာတတစ်မျိုး မဟုတ်ပါလား။ ကျွန်ုပ် အလွန်များစွာ အားထုတ်ခဲ့ပြီး ကျွန်ုပ် ခွန်အားများစွာ ကုန်ခမ်းပြီးဖြစ်သည်။ အဘယ်သို့ ငါသည် အစေခံသူတစ်ဦး တကယ်ကို ဖြစ်နိုင်မည်နည်း”ဟု တွေးလျက် ယင်းကို အလိုမရှိကြချေ။ သို့ရာတွင် ထိုအရာ မှန်ကန်၏။ သင်သည် သမ္မာတရားကို လုံးဝ မလိုက်စားပေ။ သင်သည် အားထုတ်မှု သုံးစွဲခြင်းဖြင့်သာ စိတ်ကျေနပ်နေခဲ့ပြီး ယင်းက သင့်ကို အစေခံသူတစ်ဦး ဖြစ်စေခြင်း ဖြစ်သည်။ သင်၏ တာဝန်ကို ဖြည့်ဆည်းခြင်းသည် အနည်းငယ် အားထုတ်ခြင်းအကြောင်းသာ ဖြစ်သည်ဟု မထင်လေနှင့်။ သင်၏ စိတ်နှလုံး အကြွင်းမဲ့ဖြင့် သင်လုပ်ဆောင်ခြင်းမရှိပါက သင်၏ တာဝန်ကို သင် ကောင်းစွာ မထမ်းဆောင်နိုင်ပေ။ စိတ်ပါလက်ပါ ပြုမူဆောင်ရွက်ခြင်းဟူသည်မှာ သင်၏ စိတ်နှလုံး၊ ဝိညာဉ်နှင့် ဉာဏ်အားလုံးကို ပေးဆပ်ခြင်းကို ဆိုလိုပေသည်။ သင်သည် ဤစံနှုန်းနှင့် ကိုက်ရမည်ဖြစ်သည်။ “သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ချစ်လော့။” ဤပြောဆိုချက်သည် တာဝန် ဖြည့်ဆည်းခြင်းနှင့် အလုံးစုံ သက်ဆိုင်ပေသည်။ သင်သည် ဘုရားသခင်ကို ယုံကြည်သူ အစစ်အမှန်တစ်ဦးဖြစ်ပါက သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ ကိုယ်အစွမ်းရှိသမျှဖြင့် သင်၏ တာဝန်ကို သင် ကောင်းစွာ ထမ်းဆောင်သင့်ပေသည်။ ထိုအခါ ဘုရားသခင်၏ အမြင်တွင် သင်သည် လူကောင်းတစ်ဦးအဖြစ် ယူဆခံရလိမ့်မည်။ ဘုရားသခင်၏ အမြင်တွင် ကောင်းမြတ်သည့် လူတစ်ဦးကို မည်သို့ အကဲဖြတ်သင့်သနည်း။ မည်သည့် ရှုထောင့်အမြင်မှနေ၍ ၎င်းတို့ကို ဆန်းစစ်သင့်သနည်း။ (တာဝန်များ ထမ်းဆောင်ခြင်း ရှုထောင့်အမြင်မှဖြစ်ပါသည်။) ပထမဦးစွာ ၎င်းတို့၏ တာဝန်ထမ်းဆောင်ခြင်း ရှုထောင့်အမြင်မှ၊ မိမိတို့ တာဝန်ကို ထမ်းဆောင်ရာတွင် ၎င်းတို့၏ သဘောထားနှင့် ရှုထောင့်၊ ၎င်းတို့၏ အကြံနှင့် ရည်ရွယ်ချက်၊ ၎င်းတို့၏ တာဝန်ကို ထမ်းဆောင်ရာတွင် သမ္မာတရား စည်းမျဉ်းများ ရှိမရှိဆိုသည်နှင့် ကိစ္စရပ်များကို ကိုင်တွယ်ခြင်းအားဖြင့် မည်သည့်ရလဒ်များ ၎င်းတို့ ရရှိနိုင်ကြသည်ဆိုသည်တို့မှ ၎င်းတို့ကို ဆန်းစစ်သင့်ပေသည်။ ဤသွင်ပြင်လက္ခဏာများကို အကဲဖြတ်ခြင်းအားဖြင့် တစ်စုံတစ်ဦးက သမ္မာတရားကို ချစ်မချစ်၊ သမ္မာတရားကို လိုက်စားခြင်း ရှိမရှိဆိုသည်နှင့် ဘုရားသခင်၏ အမြင်တွင် ရိုးသားသော လူတစ်ဦး ဟုတ်မဟုတ်၊ ဘုရားသခင်ချစ်သော လူတစ်ဦး ဟုတ်မဟုတ် ဆိုသည်တို့ကို ငါတို့ ဆုံးဖြတ်နိုင်သည်။ ဤသည်တို့မှာ လူတစ်ဦးကို အကဲဖြတ်ခြင်းအတွက် တဲ့တိုးအဖြစ်ဆုံးသော စည်းမျဉ်းများနှင့် စံများဖြစ်သည်။ ဤအရာကို သင် နားလည်သလော။ သင်တို့တွင် သမ္မာတရား လိုက်စားပြီး ဘုရားသခင်၏ လူများဖြစ်လာရန် စိတ်ပိုင်းဖြတ်ချက် ရှိကြသလော။ သင်၏ တာဝန်ကို ဖြည့်ဆည်းရန် အားထုတ်မှု သုံးစွဲခြင်းမျှဖြင့် မရောင့်ရဲကြနှင့်။ သမ္မာတရားအတွက်လည်းကောင်း၊ ဘုရားသခင်၏ သတ်မှတ်ချက်များကို ပြည့်မီရန်အတွက်လည်းကောင်း သင်တို့ ကြိုးပမ်းသင့်ကြသည်။ ဤအရာသည်သာ ဘုရားသခင်၏ အလိုတော်နှင့် ကိုက်ညီပေသည်။ သင်သည် အားထုတ်ခြင်းမျှဖြင့် စိတ်ကျေနပ်ပါက ဤသတ်မှတ်ချက်၏ စံနှုန်းသည် အလွန် နိမ့်ကျလေသည်။ မိမိ၏ တာဝန်များကို ဖြည့်ဆည်းခြင်းသည် အားထုတ်မှု အနည်းငယ်ဖြင့် လုပ်ဆောင်နိုင်သည့် ရိုးရှင်းသော အလုပ်များကို လုပ်ဆောင်ခြင်းအကြောင်း မဟုတ်။ နည်းပညာ ကျွမ်းကျင်မှု လိုအပ်သည့် အလုပ်များသည် လိုအပ်သည့် ကျွမ်းကျင်မှုမရှိဘဲနှင့် ကောင်းစွာ လုပ်ဆောင်၍ မရနိုင်ပေ။ အထူးသဖြင့် ဘုရားသခင်၏ အိမ်တော်အတွင်းရှိ တာဝန်များတွင် ဘုရားသခင်အတွက် သက်သေခံခြင်း ပါဝင်ပြီး သင် သမ္မာတရား ကင်းမဲ့နေပါက လုပ်ဆောင်၍မရနိုင်ပေ။ သင်သည် သင်၏ တာဝန်ကို သမ္မာတရားနှင့်အညီ ဖြည့်ဆည်းခြင်းမရှိပါက ဘုရားသခင်ကို သက်သေခံရာတွင် လိုချင်သည့် ရလဒ်များကို သင်စွမ်းဆောင်မရရှိနိုင်ပေ။ ထို့ကြောင့် ၎င်းတို့၏ တာဝန်များကို ကောင်းမွန်စွာ ထမ်းဆောင်ရန် လူတို့သည် သမ္မာတရားကို နားလည်ရမည်ဖြစ်ပြီး စည်းမျဉ်းများကို သဘောပေါက်ရမည်။ လူတစ်ဦးသည် သမ္မာတရားကို မချစ်ဘဲ ဘုရားသခင်၏ ကောင်းချီးများ ရရှိရန်အလို့ငှာ အားထုတ်မှု အနည်းငယ် လုပ်ဆောင်ရန်မျှသာ ဆန္ဒရှိပါက ထိုသို့သော စိတ်ဓာတ်တစ်ခုသည် မရပ်တည်နိုင်ပေ။ သင်၏ တာဝန်ကို ကျေနပ်ဖွယ်ရာ သင် ဖြည့်ဆည်းခြင်းမရှိပါက သင်ကဲ့သို့သော လူတစ်ဦးကို ဘုရားသခင်က အသုံးပြုလိမ့်မည် မဟုတ်။ လူတို့အပေါ် ဘုရားသခင်၏ ကယ်တင်ခြင်းအတွက် စံနှုန်းမှာ ၎င်းတို့အနေဖြင့် မိမိတို့ တာဝန်များကို ကျေနပ်ဖွယ်ရာ ဖြည့်ဆည်းနိုင်ရန်ဖြစ်ပြီး အစေခံမှုကို ပေးရုံမျှ မဟုတ်သောကြောင့် သင့်ကို ဘုရားသခင် ဖယ်ရှားလိမ့်မည်။ အစေခံသူတစ်ဦးအနေဖြင့် သင်သည် ဤအရာနှင့်ပတ်သက်၍ သင်၏ စိတ်နှလုံးတွင် မသက်မသာဖြစ်ခြင်းကို ခံစားရပါက အမှန်တွင် ဘုရားသခင်သည် သင့်အတွက်လည်း စိတ်မကောင်းဖြစ်ကာ ဝမ်းနည်းကြေကွဲပေသည်။ သင်သည် ဘုရားသခင်၏ စိတ်နှလုံးအပေါ် မည်သည့် သိနားလည်မှုမျှ အမှန်တကယ် မရှိပေ။ အစေခံသူများ အုပ်စုတစ်စုကို ကယ်တင်ရန် ဘုရားသခင်သည် ထိုသို့သော ကြီးမားသည့် အဖိုးအခတစ်ခုကို ပေးမည်လော။ လုံးဝ ပေးမည်မဟုတ်။ ဘုရားသခင်သည် သူ့ကို သိရှိပြီး သူ၏ အလိုတော်နှင့် ညီသည့် လူတစ်စုကို စုံလင်စေရန် ဆန္ဒရှိပေသည်။ အစေခံသူများသည် သမ္မာတရားနှင့် အသက်ကို ပိုင်ဆိုင်ကြသလော။ အစေခံသူများကို ကယ်တင်ရန် ဘုရားသခင်အတွက် အကျိုးရှိပါသလော။ ဤသည်မှာ ဘုရားသခင်က ဘုန်းအသရေ ရရှိခြင်း လက္ခဏာတစ်ခု ဖြစ်သလော။ အစေခံမှုပေးခြင်း တစ်ခုတည်းက ဘုရားသခင်အတွက် သက်သေခံချက်တစ်ခု ဖြစ်သလော။ အစေခံသူတစ်ဦး ဖြစ်ခြင်းသည် ဘုရားသခင်အတွက် သက်သေခံခြင်း မဖြစ်စေပေ။ ယင်းမှာ လူသားများ လျှောက်လှမ်းသင့်သည့် လမ်းကြောင်း မဟုတ်ပေ။ အချို့က “ဘုရားသခင်အတွက် အစေခံမှု ပေးရန် ကျွန်ုပ် လိုလားနေပါသည်။ အားထုတ်မှု မည်မျှ လိုအပ်သည်ဖြစ်စေ၊ အားလုံးကို ပေးရန် ကျွန်ုပ် လိုလားနေပါသည်။ အားထုတ်မှု ၈၀ရာခိုင်နှုန်း အစား ၁၀၀ရာခိုင်နှုန်း ကျွန်ုပ် ပေးမည်ဖြစ်သည်။ ကျွန်ုပ်သည် အစွမ်းအစနှင့် သမ္မာတရားကို သိနားလည်မှု ကင်းမဲ့ကောင်းကင်းမဲ့နိုင်သော်လည်း အစွမ်းကုန် ပေးဆပ်ထားနှင့်ပြီး ဖြစ်သည်။ ဘုရားသခင်က ကျွန်ုပ်၏ စိတ်နှလုံးကို သိပြီး ကျွန်ုပ်ကို သူ ချီးကျူးသင့်သည် မဟုတ်ပါလား”ဟု ဆိုကောင်းဆိုနိုင်သည်။ ဤပြောဆိုချက်သည် ဘုရားသခင်၏ သတ်မှတ်ချက်များနှင့် ကိုက်ညီပါသလော။ မိမိတို့၏ တာဝန်ကို ကျေနပ်ဖွယ်ရာ ဖြည့်ဆည်းသောသူများ၊ မိမိတို့တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းရှိသမျှဖြင့် ထမ်းဆောင်သောသူများကို ဘုရားသခင် ချီးကျူးသည်။ သင်၏ စိတ်နှလုံးနှစ်ထားခြင်းမရှိဘဲ အစွမ်းအစကို သုံးစွဲရုံမျှ သင် သုံးစွဲပါက သင်သည် သင်၏ တာဝန်ကို စိတ်နှလုံးအကြွင်းမဲ့ ဖြည့်ဆည်းခြင်း မရှိလေပြီ။ သင်၏ စိတ်နှလုံးအကြွင်းမဲ့ဖြင့်မဟုတ်ဘဲ သမ္မာတရားကို သင် လက်တွေ့လုပ်ဆောင်နိုင်သလော။ အရေးကိစ္စများကို စည်းမျဉ်းများဖြင့် သင် စီမံခန့်ခွဲနိုင်သလော။ သင်၏ စိတ်နှလုံးအကြွင်းမဲ့ဖြင့် မဟုတ်ဘဲ အစွမ်းအစကိုသာ ထုတ်သုံးပါက သင်သည် အစေခံသူတစ်ဦးသာ ဖြစ်နိုင်သည်။ အစေခံသူများသည် ဘုရားသခင်၏ လက်ခံမှုကို ရရှိနိုင်သလော။ ယင်းမှာ မဖြစ်နိုင်ပေ။ တာဝန် ဖြည့်ဆည်းခြင်းအတွက် ဘုရားနှုတ်ကပတ်တော်က မည်သည့်အရာကို တောင်းဆိုသနည်း။ (“သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ချစ်လော့။”) ဤအရာသည် သမ္မာတရား၊ သမ္မာတရား စည်းမျဉ်းများ၊ လက်တွေ့လုပ်ဆောင်မှု စည်းမျဉ်းများနှင့် သက်ဆိုင်ပေသည်။ မည်သည့်အရာများမှာ လက်တွေ့လုပ်ဆောင်မှု စည်းမျဉ်းများ ဖြစ်သနည်း။ သင့်ဘဝတွင် မည်သည့်အရာကို သင်လုပ်ဆောင်သင့်သည်၊ သင်၏ တာဝန်ကို ထမ်းဆောင်ရာတွင် မည်သည့်အရာကို သင် လုပ်ဆောင်သင့်သည်ဆိုသည်မှာ သင်၏ လက်တွေ့လုပ်ဆောင်မှု လမ်းကြောင်းဖြစ်သည့်အပြင် သင့်ဘဝ၏ ဦးတည်ချက်နှင့် ရည်မှန်းချက်ပန်းတိုင်လည်း ဖြစ်သည်။ “သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ချစ်လော့”ဟူသည့် စကားများကို သင်၏ ဆောင်ပုဒ်အဖြစ် တစ်သက်လုံးစွဲမှတ်ထားလော့။ သင် လုပ်ဆောင်သည့် မည်သည့်အရာမဆိုတွင် သင့်ကိုယ်သင် အကဲဖြတ်ရန် ဤစကားများကို အသုံးပြုလော့။ “ဤအရာများထဲမှ မည်သည့်အရာကို ငါ ရရှိပြီးပြီနည်း။ မည်သည့်အရာများကို ငါ စွမ်းဆောင်ရရှိခြင်း မရှိသေးသနည်း။ မည်သည့်အရာသည် ငါ၏ အတွင်းပိုင်း အခြေအနေဖြစ်သနည်း။ မနာခံမှု တစ်ခုတလေ ရှိပါသလား။ တစ်ကိုယ်ကောင်းဆန်မှု တစ်ခုတလေ ရှိပါသလား။ ငါသည် ဘုရားသခင်အပေါ် ဈေးဆစ်နေပါသလား၊ သို့မဟုတ် သတ်မှတ်ချက်များ ညှိနှိုင်းနေပါသလား။ ငါခေါင်းမာနေပါသလား။ ငါ့အတွင်းတွင် အပျက်သဘော၊ သို့မဟုတ် ခိုကပ်နေခြင်း အရိပ်လက္ခဏာ တစ်ခုတလေ ရှိပါသလား။ ဝတ်ကျေတမ်းကျေ ပုံစံဖြင့် ငါပြုမူဆောင်ရွက်နေပါသလား”ဟု မိမိကိုယ်ကို မေးလော့။ “သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ချစ်လော့”ဟူသည့် စကားများကို သင်၏ စိတ်နှလုံးတွင် သင် တစ်သက်လုံးစွဲမှတ်ထားသည့်အခါ ဤဘုရားနှုတ်ကပတ်တော်များ၊ ဤသမ္မာတရားနှင့်ဆိုင်သော စကားများကို သင်၏ စိတ်နှလုံးတွင် သင် သတိရအောက်မေ့နေခြင်း ဖြစ်သည်။ သင်၏ စိတ်နှလုံးတွင် ထိုစကားများကို ထိန်းသိမ်းခြင်း၏ ရည်ရွယ်ချက်မှာ အဘယ်နည်း။ အခြားသူများ ကြားရန် ယင်းတို့ကို ပြောဆိုဖို့ မဟုတ်ဘဲ သင်၏ ကိုယ်ပိုင် အခြေအနေကို ပြုပြင်ရန်၊ သင်၏ အပြုအမူကို ထိန်းညှိရန်နှင့် သင်၏ လုပ်ရပ်တိုင်းကို လမ်းပြရန် ဖြစ်သည်။ ဥပမာအနေဖြင့် မည်သို့ လုပ်ဆောင်ရမည်ကို သင် မသိသည့် တစ်စုံတစ်ရာရှိပါက ဘုရားနှုတ်ကပတ်တော်များ ပြောသည့်အရာကို အမြန် စဉ်းစားပြီး “ထိုအရာကို စိတ်နှလုံးအကြွင်းမဲ့ဖြင့် လုပ်ဆောင်ရန် ဘုရားက ပြောသည်၊ ထို့ကြောင့် စိတ်နှလုံးအကြွင်းမဲ့ဖြင့် မည်သို့ ငါလုပ်ဆောင်နိုင်သနည်း။ အခြားတစ်စုံတစ်ဦးက ဤအရာကို ငါ့ထက် ပိုနားလည်သောကြောင့် သူတို့ကို ငါ မေးမြန်းပြီး သူတို့နှင့် မိတ်သဟာယပြုသင့်သည်”ဟု တွေးလော့။ မိတ်သဟာယ ပြုပြီးနောက်တွင် သင့်ထံတွင် မှားယွင်းသည့် အကြံတစ်ခုတလေ ရှိမရှိကို တွေ့မြင်ရန် ဆုတောင်းပြီး သင့်ကိုယ်သင် ဆန်းစစ်လော့။ သင်သည် ကိုယ်ရေးကိုယ်တာ ရည်မှန်းချက်များ၊ သို့မဟုတ် တစ်ကိုယ်ကောင်းဆန်မှု တစ်ခုတလေမျှ မရှိသကဲ့သို့ ဤအရာကို လုပ်ဆောင်ခြင်းက သမ္မာတရားနှင့် လုံးဝ ကိုက်ညီသည်ဟု သင်သေချာကာ သမ္မာတရားကို သင် လက်တွေ့လုပ်ဆောင်လာနိုင်ပါက သင်သည် စိတ်နှလုံးအကြွင်းမဲ့ဖြင့် ဆောင်ရွက်ပြီးဖြစ်ကြောင်း ညွှန်ပြလျက် သင်၏ စိတ်နှလုံးသည် ဖြစ်နိုင်သမျှ အပြည့်အဝဆုံး အတိုင်းအတာဖြင့် အေးချမ်းလိမ့်မည်။ စိတ်ပါလက်ပါဖြစ်ခြင်းကို စွမ်းဆောင်ရရှိရန်အလို့ငှာ သင်၏ စိတ်နှလုံးတွင် သမ္မာတရားကို ရှာဖွေရန်၊ ဘုရားနှုတ်ကပတ်တော်များအပေါ် တွေးဆရန်၊ ဘုရားသခင်ထံ ဆုတောင်းပြီး သူနှင့် မိတ်သဟာယပြုခြင်းရှိရန် လိုအပ်ပေသည်။ ဤသည်မှာ စိတ်နှလုံးနှင့် သက်ဆိုင်သော ကိစ္စတစ်ခု ဖြစ်သည်။ သင်၏ စိတ်နှလုံးသည် သမ္မာတရားအတွက် ချင့်ချိန်စဉ်းစားကာ အားထုတ်လျက် ဘုရားသခင်ထံ တိုးဝင်ချဉ်းကပ်ပါက သင်သည် ဘုရားရှေ့မှောက်တွင် အသက်ရှင်သည့် တစ်စုံတစ်ဦး ဖြစ်သည်။ သင်သည် တစ်စုံတစ်ရာကို စိတ်နှလုံး အကြွင်းမဲ့ဖြင့် လုပ်ဆောင်သည်နှင့်တစ်ပြိုင်နက် ထိုအရာကို ဉာဏ်ရှိသမျှ၊ စိတ်ဝိညာဉ်ရှိသမျှနှင့် အစွမ်းရှိသမျှဖြင့် လုပ်ဆောင်ခြင်းက အလိုအလျောက် လိုက်လာလိမ့်မည်။ “သင်၏ ဘုရားသခင် ထာဝရဘုရားကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိ ရှိသမျှနှင့် ချစ်လော့”ဟူသည့် စကားများသည် သင်၏ လက်တွေ့အရှိတရား ဖြစ်လာလိမ့်မည်။

ဘုရားနှုတ်ကပတ်တော်သည် လူတို့ကို လမ်းပြရန် မီးခွက်တစ်ခုဖြစ်သည်ဟု အဘယ်ကြောင့် ဆိုထားသနည်း။ အဘယ်ကြောင့်ဆိုသော် ဘုရားနှုတ်ကပတ်တော်ကို အချည်းနှီး ပြောဆိုထားခြင်း မရှိသောကြောင့် လူတို့၏ တကယ့် ပြဿနာများကို ကိုင်တွယ်ဖြေရှင်းရန် ပြောဆိုထားခြင်း ဖြစ်သောကြောင့် ဖြစ်သည်။ ထိုအရာသည် သဘောတရား၊ အဆင့်မြင့်ပုံရသည့် လေလုံး၊ သို့မဟုတ် ဟောပြောချက်တစ်ခုမျှသာ မဟုတ်ပေ။ ဘုရားနှုတ်ကပတ်တော်သည် သင့်အတွက် ကျင့်သုံးပြီး လက်တွေ့လုပ်ဆောင်ရန် ရည်ရွယ်ထားပေသည်။ ရှေ့ဆက်ရမည့် လမ်းမရှိသကဲ့သို့ မည်သည့်အရာ လုပ်ဆောင်ရမည်ကို မသိသည့် အခြေအနေတစ်ခုကို သင် ကြုံရသည့်အခါ ဘုရားနှုတ်ကပတ်တော်က သင့်အား မည်သို့ ပြုမူဆောင်ရွက်ရန် တောင်းဆိုသည်ကို သင် ပြန်အမှတ်ရနိုင်သည်။ ဘုရားနှုတ်ကပတ်တော်အပေါ် တွေးဆခြင်းအားဖြင့် လမ်းတစ်ခု သင်ရှာတွေ့သည်၊ ဘုရားနှုတ်ကပတ်တော်၏ အဓိပ္ပာယ်ကို သင်နားလည်ပြီးနောက် ဘုရားသခင်၏ အလိုတော်အတိုင်း လက်တွေ့လုပ်ဆောင်ရန် သင် ဆက်လုပ်သည်။ လက်တွေ့လုပ်ဆောင်ပြီးနောက်တွင် အတည်ပြုချက် သင် ရရှိပြီး ဤလုပ်ရပ်မှတစ်ဆင့် သင်၏ စိတ်ဝိညာဉ်တွင် ငြိမ်သက်ခြင်းနှင့် ဝမ်းမြောက်ခြင်းကို သင် တွေ့ကြုံခံစားရကြောင်းနှင့် အခြားသူများလည်း တည်ဆောက်ခြင်းခံရကြောင်းကို သင်ရှာဖွေတွေ့ရှိရလေသည်။ ဘုရားနှုတ်ကပတ်တော်ကို လက်တွေ့လုပ်ဆောင်ခြင်း ဖြစ်စဉ်တွင် ဉာဏ်အလင်းပေးခြင်းများနှင့် အတွေ့အကြုံများကို သင် ရရှိသည်၊ သင်၏ ကိုယ်ပိုင် အတွေ့အကြုံများမှ သင် သင်ယူပြီး အချို့သော အရာများကို သင်နားလည်လာသည်။ မည်သည့်အရာကို သင် နားလည်သနည်း။ ဘုရားနှုတ်ကပတ်တော် နောက်ကွယ်တွင်လည်းကောင်း၊ လူတို့အား ပုံစံတစ်ခုခုဖြင့် ပြုမူခွင့်ပေးသည့် သူ၏ ကြံရွယ်ချက် နောက်ကွယ်တွင်လည်းကောင်း ရှိသော ရည်ရွယ်ချက်ကို သင်နားလည်သည်။ ဤအရာအားလုံး အခြေခံလျက်ရှိသော လက်တွေ့လုပ်ဆောင်မှု စည်းမျဉ်းများကို သင် ရှာဖွေတွေ့ရှိသည့်အခါ သူ့နှုတ်ကပတ်တော်များ၏ ရင်းမြစ်နှင့် အရေးပါမှုတို့ကို သင်ရှာဖွေတွေ့ရှိသည်။ ဤသည်မှာ သမ္မာတရားကို သိနားလည်ခြင်း ဖြစ်သည်။ သမ္မာတရားကို သိနားလည်သည့်နောက်တွင် သင်သည် စိတ်မရှုပ်တော့၊ အလွန် မသိနားမလည်မဖြစ်သကဲ့သို့ အမှုအရာများကို လုပ်ဆောင်သည့်အခါ တွန့်ဆုတ်မှု မရှိတော့ပေ။ တွန့်ဆုတ်မှု မရှိခြင်းသည် မည်သည့်အရာကို ဆိုလိုသနည်း။ အခက်အခဲများကို သင်ရင်ဆိုင်ရသည့်အခါ သင်သည် သမ္မာတရားကို ရှာဖွေနိုင်သည်၊ ထိုအရာများအား မည်သို့ ဖြေရှင်းရမည်ကို သိပြီး မည်သို့ ဆက်လုပ်ဆောင်ရမည်ကို အတိအကျသိသည်ဟု ဆိုလိုပေသည်။ ဘုရားနှုတ်ကပတ်တော်ကို လက်တွေ့လုပ်ဆောင်သည့်အခါ ရှေ့ဆက်ရမည့် လမ်းတစ်ခု ရှိခြင်းသည် မည်သည့်အရာကို ဆိုလိုသနည်း။ သူ၏ နှုတ်ကပတ်တော်ကို လက်တွေ့လုပ်ဆောင်ခြင်း စည်းမျဉ်းများအား သင် နားလည်သည်၊ သူ၏ နှုတ်ကပတ်တော်များက ရည်ညွှန်းသည့် အခြေအနေများကို သင် သဘောပေါက်ပြီး ယင်းတို့ကို မည်သို့ လက်တွေ့လုပ်ဆောင်ရမည်ကို သင်သိသည်ဟု ဆိုလိုပေသည်။ ဘုရားနှုတ်ကပတ်တော်သည် လူသားများ၏ အသက်နှင့် လမ်းကြောင်းဖြစ်သည်ဟု အဘယ်ကြောင့် ဆိုထားသနည်း။ အဘယ်ကြောင့်ဆိုသော် ဘုရားနှုတ်ကပတ်တော်သည် လူတို့၏ အသက်ဖြစ်နိုင်ပြီး သူ၏ နှုတ်ကပတ်တော်သည်သာ၊ သမ္မာတရားသည်သာ ဘဝတွင် မှန်ကန်သည့် လမ်းကြောင်းပေါ်သို့ လူတို့ကို ဦးဆောင်နိုင်သောကြောင့် ဖြစ်သည်။ ဘုရားနှုတ်ကပတ်တော်သည် ရိုးရှင်းပြီး နားလည်ရလွယ်ကူသည်။ လူတို့အား သမ္မာတရားကို အလွယ်တကူ သိနားလည်ကာ လက်ခံခွင့်ပေးရန်အလို့ငှာ ထိုနှုတ်ကပတ်တော်ကို ပေးထားခြင်း ဖြစ်သည်။ လူတို့သည် သမ္မာတရားကို အသိအမှတ်ပြုကာ လက်ခံနိုင်သည့်အခါ ဘဝတွင် မိမိတို့ကိုယ်ကို မှန်ကန်သည့် လမ်းကြောင်းပေါ်ရှိသည်ကို မထင်မှတ်ဘဲ တွေ့ရှိရပေသည်။ ဘုရားနှုတ်ကပတ်တော်များထဲမှ အချို့သည် ရိုးရှင်းပုံ၊ သို့မဟုတ် နားလည်ရ လွယ်ပုံရကောင်းရနိုင်သော်လည်း ထိုအရာများသည် အသက်ရှင်ရမည့်ပုံ၊ အခြေအနေ အမျိုးမျိုးကို ကိုင်တွယ်ရမည့်ပုံနှင့် အခက်အခဲများအား ဖြေရှင်းရမည့်ပုံတို့နှင့်ပတ်သက်သော ညွှန်ကြားချက်များသာ ဖြစ်သည်။ ဤသည်မှာ သမ္မာတရားဖြစ်၏။ ထိုသမ္မာတရားသည် သင့်အနေဖြင့် စိန်ခေါ်မှုများ ရင်ဆိုင်ရသည့်အခါ သင့်ကို ဉာဏ်ပညာ၊ စည်းမျဉ်းများနှင့် လက်တွေ့လုပ်ဆောင်မှု လမ်းကြောင်းတစ်ခု ပေးလျက် သင်၏ လမ်းကြောင်း ဖြစ်လာနိုင်သည်။ သင်၏ တာဝန် ဖြည့်ဆည်းခြင်း၊ သို့မဟုတ် အခြားသော ကိစ္စရပ်များတွင် သင်သည် လမ်းကြောင်းတစ်ခုရှိပါက အလုပ်တာဝန်များကို စည်းမျဉ်းများဖြင့် သင် ချဉ်းကပ်နိုင်ပြီး ဘုရားသခင်၏ ရည်ရွယ်ချက်များကို သင် နားလည်နိုင်ပါက ဤအရာက သမ္မာတရားကို သင် နားလည်နိုင်သည်ဟု ဆိုလိုပါသလော။ (ဆိုလိုပါသည်။) သမ္မာတရားကို သင် နားလည်ပြီး ဘုရားနှုတ်ကပတ်တော်ကို နားလည်သည်ဟု ဆိုလိုပေသည်။ အစေခံသူများသည် ဘုရားနှုတ်ကပတ်တော်ကို နားလည်ရန် မလိုအပ်ကြပေ။ ၎င်းတို့သည် အားထုတ်မှုပြုရန်မျှသာ လိုအပ်သည်။ ထို့ကြောင့် အစေခံမှုကို ပေးခြင်းသည် ရိုးရှင်းသော အလုပ်တာဝန်တစ်ခု ဖြစ်သည်။ လူအချို့သည် အစေခံမှု ပေးရာတွင်ပင် မတော်ကြသကဲ့သို့ ထိုသို့သော လူများသည် တာဝန်ထမ်းဆောင်ရာတွင် ကျေနပ်ဖွယ်ရာ မလုပ်ဆောင်နိုင်ကြပေတကား။ တာဝန်ထမ်းဆောင်ရာတွင် ကျေနပ်ဖွယ်ရာ မလုပ်ဆောင်နိုင်ကြခြင်းသည် မည်သည့်အရာကို ဆိုလိုသနည်း။ ၎င်းတို့က အစေခံမှု ပေးခြင်း အလုပ်ကိုပင် သင့်တင့်လျောက်ပတ်စွာ ကိုင်တွယ်နိုင်ခြင်းမရှိ၊ အားထုတ်မှု ကောင်းစွာ မထားနိုင်သကဲ့သို့ ၎င်းတို့အမြဲ ထိခိုက်နစ်နာစေသည်၊ နှောင့်ယှက်တတ်သည်၊ အပျက်သဘောဆောင်ပြီး ပျင်းရိသည်ဟု ဆိုလိုပေသည်။ ၎င်းတို့ကို ချော့ပြီး ကြီးကြပ်ပေးရန် အမြဲလိုအပ်သည်။ ထိုသို့သောလူများသည် မိမိတို့တာဝန်ကို စိတ်ကျေနပ်ဖွယ် ဖြည့်ဆည်းရန် ပျက်ကွက်ကြပြီး လူတစ်ဦးဖြစ်ခြင်း၏ စံနှုန်းများကို မပြည့်မီကြပေ။ ယခုတွင် မည်သည့် လမ်းကြောင်းကို လျှောက်ရန် သင်ရည်ရွယ်သနည်း။ မည်သည့် လူစားမျိုးဖြစ်လာရန် သင်စီစဉ်သနည်း။ သင်သည် စံအစေခံသူတစ်ဦးဖြစ်လာရန် ကြိုးပမ်းလိမ့်မည်လော၊ သို့မဟုတ် မိမိတာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ဖြည့်ဆည်းသည့် တစ်စုံတစ်ဦးဖြစ်ရန် သင်ရည်မှန်းလိမ့်မည်လော။ (မိမိတာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ဖြည့်ဆည်းသည့် တစ်စုံတစ်ဦး ဖြစ်ရန် ဖြစ်ပါသည်။) ယင်းမှာ ကောင်းမွန်သည့် အရာတစ်ခုနှင့် မှန်ကန်သည့် ရည်မှန်းချက်ပန်းတိုင်တစ်ခု ဖြစ်သည်။ သင်သည် အစေခံသူတစ်ဦးမျှ ဖြစ်ရန် ဆန္ဒမရှိ၊ အားထုတ်မှုကို သုံးစွဲရန်မျှ သင် ဆန္ဒမရှိပေ။ သို့ဆိုလျှင် သမ္မာတရားအတွက် သင် အားထုတ်သင့်၏။ သမ္မာတရားအတွက် အားထုတ်နေချိန်တွင် မည်သည့် သမ္မာတရားများသည် နားလည်ရန် အရေးကြီးဆုံး ဖြစ်ပါသနည်း။ ဤသည်မှာ သင် ရင်ဆိုင်နေရသည့် အခက်အခဲများအပေါ် မူတည်ပြီး ဦးစွာပထမ လောလောလတ်လတ် ပြဿနာများကို ကိုင်တွယ်ရန် အရေးကြီး၏။ လတ်တလောတွင် လူအများစုသည် သမ္မာတရား လိုက်စားခြင်းနှင့် မိမိတို့တာဝန်ကို ဖြည့်ဆည်းခြင်းအပေါ် အာရုံစိုက်နေကြပြီး မိမိတာဝန် ဖြည့်ဆည်းခြင်းနှင့်ဆိုင်သည့် သမ္မာတရားသည် အလွန်အရေးပါ၏။ သင်၏ တာဝန်ကို စဉ်းမျဉ်းများအတိုင်း သင် ဖြည့်ဆည်းနိုင်သရွေ့ သင်၏ စိတ်နှလုံးတွင် ငြိမ်သက်ခြင်းနှင့် စိတ်ချမှုကို ခံစားရလိမ့်မည်။ ထို့အပြင် ဘုရားသခင်၏ အမှုတော်ကို သင် သိရှိနိုင်ပါက သူ၏ အမှုတော်ကို သင် တွေ့ကြုံနိုင်ပြီး သင်၏ ဖောက်ပြန်ပျက်စီးသော စိတ်သဘောထားများထဲမှ အချို့ကို ဖြေရှင်းနိုင်ပါက ဘုရားသခင်နောက်လိုက်ခြင်း၏ ချိုမြိန်မှုကို သင်မြည်းစမ်းရလိမ့်မည်ဖြစ်ပြီး သမ္မာတရား လိုက်စားခြင်း လမ်းကြောင်းကို လျှောက်လှမ်းရန် လွယ်ကူသည်ကို သင်တွေ့ရှိရလိမ့်မည်။ ဘုရားသခင်နောက်လိုက်ခြင်းနှင့် နာခံခြင်းတွင် အဓိက ကိစ္စမှာ သင်၏ တာဝန်ကို သင့်တင့်လျောက်ပတ်စွာ ဖြည့်ဆည်းရန် ဖြစ်သည်။ ဘုရားနှုတ်ကပတ်တော်က “သင်၏ တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းရှိသမျှဖြင့် သင်ဖြည့်ဆည်းသင့်သည်”ဟု ဆိုသည်။ ဤအဆိုသည် သမ္မာတရား မဟုတ်လော။ ဤအဆိုက သမ္မာတရား ဖြစ်ကြောင်း သင်အတည်ပြုနိုင်ပါက သင်၏ တာဝန်ကို ဖြည့်ဆည်းရာတွင် သင်အားထုတ်သင့်၏။ သင်၏ တာဝန်ကို ဖြည်းဆည်းခြင်းတွင် သမ္မာတရားကို သင် သာ၍ နားလည်လေ၊ ထိုတာဝန်အပေါ် သင်၏ ဖြည့်ဆည်းခြင်းက သာ၍ စည်းမျဉ်းနှင့်ညီပြီး ထိရောက်လေ ဖြစ်လိမ့်မည်။ သင်၏ တာဝန်ကို စိတ်ကျေနပ်ဖွယ်ရာ သင်ဖြည့်ဆည်းပါက သင်၏ စိတ်နှလုံးတွင် ငြိမ်သက်ခြင်းနှင့် ဝမ်းမြောက်ခြင်း သင် ရှိလိမ့်မည်သာမက စစ်မှန်သော ယုံကြည်ခြင်းလည်း ရှိလိမ့်မည်။ ဤသည်မှာ ဘုရားသခင်နောက် လိုက်ခြင်းနှင့် သင်၏ တာဝန်ကို ဖြည့်ဆည်းခြင်း ရလဒ် ဖြစ်သည်။ ဘုရားသခင်နောက်လိုက်ခြင်း လမ်းကြောင်းသည် သင်လျှောက်လှမ်းသည်နှင့်အမျှ သာ၍ လင်းလာလေဖြစ်သည်မှာ လုံးဝ မှန်ပေသည်။ ထို့ကြောင့် သင်၏ တာဝန်ကို ဖြည့်ဆည်းခြင်းသည် လုပ်ဆောင်ရန် အဓိပ္ပာယ်အရှိဆုံးသောအရာ ဖြစ်သည်။ ဘုရားသခင်၏ သတ်မှတ်ချက်များနှင့်အညီ သမ္မာတရားအတွက် အားထုတ်ရန် သင်ကြိုးပမ်းပါက မှန်ကန်သည့် နေရာမှ သင် ဦးတည်ပြီးဖြစ်ပေသည်။ ဤဦးတည်ချက်ဖြင့် သင် အားထုတ်သည့်အခါတွင် ရလဒ်များကို တဖြည်းဖြည်း သင် တွေ့မြင်ရလိမ့်မည်ဖြစ်ပြီး လူသား ပုံသဏ္ဌာန်တစ်ခု ရှိလာလိမ့်မည်။ တဖြည်းဖြည်းဖြင့် ဘုရားသခင်နှင့် သင်၏ ဆက်ဆံရေးသည် တိုး၍ နီးစပ်လာလိမ့်မည်။ စမ်းသပ်မှုများနှင့် အတိဒုက္ခများ သင် ရင်ဆိုင်ရကာ အနည်းငယ် အပျက်သဘောဆောင်၊ အားနည်းပြီး အချို့သော အယူအဆများနှင့် အထင်လွဲမှုများ ဖြစ်ပေါ်သည့်အခါ ထိုပြဿနာများကို ဖြေရှင်းရန် သမ္မာတရားကို သင်အလွယ်တကူ ရှာလိမ့်မည်ဖြစ်ပြီး ထိုအရာများသည် အရေးပါသည့် ပြဿနာများ ဖြစ်ကြလိမ့်မည် မဟုတ်တော့ပေ။

သင်တို့အများစုသည် နှိပ်စက်ညှဉ်းပန်းခြင်းနှင့် အခက်အခဲများ ခံစားရသည့် တရုတ်ပြည်မ အသင်းတော်ရှိ ညီအစ်ကို မောင်နှမများနှင့် မတူဘဲ ဒီမိုကရေစီ စနစ်ရှိသော နိုင်ငံများတွင် နေထိုင်ကြသည်။ သက်သောင့်သက်သာရှိသော ဘဝတစ်ခု ရှိခြင်းသည် သင်တို့အတွက် ကောင်းမွန်သည့် အရာတစ်ခု သေချာပေါက် မဟုတ်ပေ။ သင်တို့အတွက် သမ္မာတရား လိုက်စားရန် အားထုတ်မှုအချို့ လိုကောင်းလိုနိုင်ပြီး သင်၏ တာဝန် ထမ်းဆောင်မှုတွင် အခက်အခဲများ သည်းညည်းခံကာ အဖိုးအခပေးရန်မှာ အနည်းငယ် စိန်ခေါ်မှုတစ်ခု ဖြစ်ကောင်းဖြစ်နိုင်သည်။ ဒီမိုကရေစီနှင့် လွတ်လပ်သော စနစ်တစ်ခုအောက်တွင် ကြီးပြင်းခဲ့ရသည့် လူများသည် မိမိကိုယ်ကို အလိုလိုက်သည့် ပြစ်ချက် ရှိတတ်ကြသည်။ ၎င်းတို့သည် အခြားသူများအား ၎င်းတို့ကို ဝေဖန်ခွင့်၊ သို့မဟုတ် ပြစ်တင်မောင်းမဲခွင့် မပေးကြချေ။ ၎င်းတို့သည် မိမိတို့၏ တွေးခေါ်မှုတွင် အတော်အတန် ပိုမို လွတ်လပ်မှုနှင့် ပွင့်လင်းမှု ရှိကြသည်။ ၎င်းတို့သည် စိတ်ကြိုက် လွတ်လပ်စွာ လုပ်ဆောင်ခွင့်၊ လွတ်လပ်မှုကို အမြဲ တောင်းဆိုကြ၏။ မိမိတို့၏ စိတ်ဆန္ဒတိုင်းနောက်သို့ အမြဲ လိုက်လိုကြပြီး ဇာတိပကတိ၏ အပျော်အပါးများနှင့် ပတ်သက်သည့် အမှုအရာမျိုးစုံကို အမြဲ တောင်းဆိုကြသည်။ သင်သည် ဤအရာများကို လက်လွှတ်လိုခြင်း မရှိပါက သမ္မာတရား လိုက်စားခြင်း မရှိဘဲ အားထုတ်မှု သုံးစွဲရုံမျှ သုံးစွဲသည့် အခြေအနေနှင့် အနေအထားမှ ရုန်းထွက်လွတ်မြောက်ရန် သင့်အတွက် ခက်ခဲလိမ့်မည်ဖြစ်သည်။ လုပ်ပိုင်ခွင့်နှင့် စိတ်ကြိုက် လွတ်လပ်စွာ လုပ်ဆောင်ခွင့်ကို စဉ်ဆက်မပြတ် အလေးထားခြင်းသည် ဒုက္ခပြဿနာ ဖြစ်စေလိမ့်မည်။ သင်သည် သမ္မာတရားအကြောင်း၊ ဘုရားနှုတ်ကပတ်တော်များအကြောင်းနှင့် မည်သည့်အရာက အပြုသဘောဆောင်ပြီး မည်သည့်အရာက ဘဝတွင် မှန်ကန်သည့် လမ်းကြောင်းဖြစ်ကြောင်းတို့ကို ပြောဆိုရမည်။ လွတ်လပ်မှု၊ ဒီမိုကရေစီနှင့် အမှီအခိုကင်းခြင်းတို့သည် ကောင်းမွန်ပြီး တိုးတက်သည့် လူမှုရေးစနစ်များဖြစ်သော်လည်း သမ္မာတရား မဟုတ်ချေ။ ထိုအရာများသည် ဤမှောင်မိုက်ပြီး ဆိုးယုတ်သည့်လောကတွင် တိုးတက်သော စိတ်ကူးများနှင့် စနစ်များမျှသာ ဖြစ်သည်။ ထိုအရာများသည် လူသား ရှင်သန်မှုအတွက် အတော်အတန် သင့်တော်ပြီး လူ့အခွင့်အရေးများကို ထိန်းသိမ်းသည့် စနစ်များဖြစ်သည်။ ယင်းတို့သည် သမ္မာတရား လုံးဝ မဟုတ်သကဲ့သို့ ဤအရာကို သင်တို့ ရှင်းလင်းစွာ မြင်ရမည်ဖြစ်သည်။ “ငါသည် ထိုသို့သော လူမှုရေး စနစ်တစ်ခုအောက်တွင် မွေးဖွားခဲ့သောကြောင့် ဤလုပ်ပိုင်ခွင့်များ ရှိသည်။ ငါ အလိုရှိသည့် မည်သည့်အရာကိုမဆို ငါ တွေး၍ရသည်၊ ပြော၍ရပြီး လုပ်ဆောင်၍ ရကာ မည်သူကမျှ ဝင်ရောက်စွက်ဖက်၍ မရပါ။ ဤသည်မှာ လူမှုအဖွဲ့အစည်းနှင့် ငါ၏ နိုင်ငံက ငါ့ကို ပေးထားသည့် ငါ၏ လူ့အခွင့်အရေး၊ လုပ်ပိုင်ခွင့် ဖြစ်သည်”ဟု မတွေးနှင့်။ ဤအရာကို အထွတ်အထိပ် သမ္မာတရားအဖြစ် သင်မှတ်ယူပါက ဒုက္ခပြဿနာ ဖြစ်စေလိမ့်မည်။ ဤအတွေးများက သင်သည် သမ္မာတရား ပိုင်ဆိုင်သည်ဟု ပြပါသလော။ ဤအရာများသည် မည်သည့်နေရာမှ လာပါသနည်း။ လူသားများမှ လာပြီး ဖောက်ပြန်ပျက်စီးသော လူသားမျိုးနွယ်ထံမှ ပေါ်ပေါက်ခြင်း ဖြစ်သည်။ ယင်းတို့သည် လူများ ပိုင်ဆိုင်ရန် ဘုရားသခင် တောင်းဆိုသည့် သမ္မာတရား ဖြစ်ရန် မဆိုထားနှင့် ဘုရားနှုတ်ကပတ်တော်များပင် မဟုတ်ချေ။ ဒီမိုကရေစီနှင့် လွတ်လပ်မှု အယူအဆကို သမ္မာတရားအဖြစ် သင် သဘောထားပြီး ဘုရားအိမ်တော်တွင် သင်သည် လွတ်လပ်မှု လိုက်စားခြင်းအပေါ်သာ အာရုံစိုက်ကာ သင်၏ တာဝန်ကို ဖြည့်ဆည်းရာတွင် မဆင်မခြင် ပြုမူဆောင်ရွက်လျက် ဘောင်ခတ်ခံရဖို့ ငြင်းပယ်ပါက ဒုက္ခပြဿနာကို သင် ကြုံရလိမ့်မည်။ ထိုသို့သော အတွေးများကို သင် ကိုင်စွဲပါက သမ္မာတရားကို သင်လက်ခံတတ်လိမ့်မည်လော။ သမ္မာတရားကို လွယ်ကူစွာ သင် လက်တွေ့လုပ်ဆောင်နိုင်လိမ့်မည်လော။ ဘုရားသခင်နောက်သို့ သင် စစ်မှန်စွာ လိုက်နိုင်လိမ့်ဦးမည်လော။ ဘုရားသခင်နောက်လိုက်ခြင်းသည် သမ္မာတရားကို သိနားလည်ခြင်း၊ မည်သို့ နာခံမှုရှိရမည်ဆိုသည်ကို သိနားလည်ခြင်းနှင့် သမ္မာတရား၏ ကန့်သတ်ချုပ်ချယ်မှု ခံခြင်းတို့ကို လိုအပ်သည်။ သင့်အနေဖြင့် ဇွတ်တရွတ်နိုင်စွာ ပြုမူဆောင်ရွက်၍ မရပေ။ ဒီမိုကရေစီနှင့် လွတ်လပ်မှုနောက် သင် လိုက်ပါက သမ္မာတရား စစ်မှန်မှုထဲသို့ သင် မဝင်ရောက်နိုင်။ သင်သည် ဘုရားသခင်နောက်လိုက်တစ်ဦး ဖြစ်လာလိမ့်မည် မဟုတ်သကဲ့သို့ ခရစ်တော်နောက် လိုက်သည့်သူတစ်ဦးအဖြစ် မိမိကိုယ်ကို ယူဆရလိမ့်မည် မဟုတ်။ ဤအရာက သင့်ကို ဒုက္ခပြဿနာ ဖြစ်စေလိမ့်မည်ဖြစ်ပြီး ဤသည်မှာ သင်ရင်ဆိုင်ရသည့် အခက်အခဲဖြစ်သည်။ လူတို့တွင် အချို့သော အယူအဆများနှင့် စိတ်ကူးစိတ်သန်းများ၊ လူမှုရေး အလားအလာများတွင် အားပေးထားသည့် အချို့သော ရိုးရာယဉ်ကျေးမှု ရှုထောင့်အမြင်များနှင့် စိတ်ကူးများ ရှိကြသည်။ ဤအရာများကို လူမှုရေး နောက်ခံနှင့် ပတ်ဝန်းကျင်တို့က ဖန်တီးထားခြင်း ဖြစ်သည်။ ဤကိစ္စများ၏ အနှစ်သာရနှင့် လေးနက်မှုတို့ကို သင် မြင်ရန် ပျက်ကွက်ပြီး တာဝန်များကို ထမ်းဆောင်ခြင်း၊ ဘုရားသခင်ကို ယုံကြည်ခြင်းနှင့် ဘုရားသခင် သင့်ကို ပေးထားသည့် စေခိုင်းချက်တာဝန်တို့ကို လူ့အခွင့်အရေးများနှင့် လွတ်လပ်မှုတို့၏ ပုံစံဖြင့် အမြဲ သဘောထားပါက သင်သည် မည်သည့်အခါတွင်မျှ မှန်ကန်သည့် လမ်းကြောင်းကို လျှောက်လိမ့်မည် မဟုတ်သကဲ့သို့ ဘုရားသခင်၌ ယုံကြည်ခြင်း လမ်းကြောင်းမှန်ပေါ် ဝင်ရောက်လိမ့်မည် မဟုတ်ပေ။ တရုတ်ပြည်မကြီးရှိလူတို့သည် ယခုအခါ အာဏာရှင်ဆန်သော အုပ်ချုပ်မှုအောက်ရှိ မှောင်မိုက်၍ ဝမ်းနည်းဖွယ် အငွေ့အသက်တွင် နေထိုင်ကြပြီး သာလွန်သည့်ခံစားချက် တစ်ခုတလေမျှ မပိုင်ဆိုင်ကြချေ။ ၎င်းတို့သည် အခက်အခဲများကို သည်းညည်းခံပြီး နွားကဲ့သို့ လုံ့လဝီရိယရှိရှိ အလုပ်လုပ်သည့်အကျင့်ဖြင့် မွေးဖွားလာကြကာ ဤလူမှုရေးနောက်ခံနှင့် ပတ်ဝန်းကျင်မျိုးသည် သူတို့၏ ဘဝအလေ့အထများ၊ သို့မဟုတ် အမူအကျင့်နှင့်ဆိုင်သော စည်းမျဉ်းများကို ပုံသွင်းပေးသည်။ အခြားတစ်ဖက်တွင် ဒီမိုကရေစီရှိပြီး လွတ်လပ်သော နိုင်ငံများတွင် နေထိုင်ကြသူများမှာမူ ထိုသို့သော အယူအဆများ မရှိကြချေ။ ၎င်းတို့သည် ကန့်သတ်ချုပ်ချယ်ခြင်း မခံလိုကြ၊ ယင်းသည် ဖိနှိပ်ချုပ်ချယ်သောအရာဖြစ်သည်ဟု ၎င်းတို့ ခံစားကြပြီး မည်သည့် ကန့်သတ်ချက်၊ သို့မဟုတ် စည်းမျဉ်းစည်းကမ်းများမဆိုမှ ချိုးဖျက်လွတ်မြောက်လိုကြသည်။ ဘုရားအိမ်တော်သို့ ၎င်းတို့ လာကြသည့်အခါ စီမံအုပ်ချုပ်ရေး စနစ်များ၊ အလုပ် အစီအစဉ်များနှင့် အသင်းတော်၏ စည်းမျဉ်းများမှပင် ချိုးဖျက်လွတ်မြောက်လိုကြသည်။ ၎င်းတို့သည် ကန့်သတ်ချုပ်ချယ်ခြင်း မခံလိုကြပေ။ တစ်ဦးတလေ၏ ကိုင်တွယ်ဖြေရှင်းခြင်းကို ၎င်းတို့ ငြင်းပယ်ပြီး ဝေဖန်မှုအားလုံးကို ငြင်းပယ်ကြသည်။ အလုပ်နှင့် ပတ်သက်၍ အနည်းငယ် အလုပ်များရန်၊ သို့မဟုတ် အနည်းငယ် ပင်ပန်းနွမ်းလျမှုကို သည်းညည်းခံရန် ငြင်းပယ်ကြသည်။ ဤအရာက ဒုက္ခပြဿနာ ဖြစ်စေလိမ့်မည်။ ဤသည်မှာ ခရစ်ယာန်တစ်ဦး ရှိသင့်သည့် ပြောဆိုပြုမူပုံ မဟုတ်သကဲ့သို့ ခရစ်တော်၏ စစ်သားကောင်းတစ်ဦး၏ ပြောဆိုပြုမူပုံ မဟုတ်ပေ။ ကျေးဇူးတော်ခေတ်တွင် သန့်ရှင်းသူများနှင့်ဆိုင်သော လူမှုကျင့်ဝတ်အကြောင်းကို အမြဲ ပြောဆိုကြသည်။ ထိုအရာသည် ယခုတွင် အပ်စပ်မှုရှိနေဆဲ ဖြစ်သလော။ လုံးဝ အပ်စပ်မှုရှိ၏။ ဤသည်မှာ နေရာတိုင်းနှင့် အချိန်တိုင်းတွင် အပ်စပ်မှုရှိသည့် အပြုသဘောဆောင်သော အရာတစ်ခု ဖြစ်သည်။ ပထမဦးစွာ လူက စွမ်းဆောင်ရရှိရန်အတွက် ဘုရားသခင်၏ အခြေခံအကျဆုံးသော သတ်မှတ်ချက်ဖြစ်သည့် အဖန်ဆင်းခံ လူသားမျိုးနွယ် ရှိသင့်သည့် ပုံသဏ္ဌာန်အကြောင်းကို ပြောပင်မပြောဆိုပဲ နေကြစို့။ ခရစ်ယာန်တစ်ဦးအနေဖြင့် သင်သည် ခရစ်ယာန်တစ်ဦး၏ လူမှုကျင့်ဝတ် ရှိသင့်သည်မဟုတ်လောဟူသည်ကိုသာ စဉ်းစားကြည့်လော့။ သင်၌ မရှိပါက ဘုရားသခင်၏ နောက်လိုက်တစ်ဦးဖြစ်ရန် သင်မထိုက်တန်သကဲ့သို့ ဘုရားသခင်သည် သင့်ကို အသိအမှတ်မပြုပေ။ ဘုရားသခင်နောက် သင် လိုက်လိုပါက အဖန်ဆင်းခံတစ်ဦး ဖြစ်လိုသည်ဖြစ်စေ၊ သာမန်လူတစ်ဦးသာ ဖြစ်လိုသည်ဖြစ်စေ လူသားတစ်ဦးအဖြစ် သင်အသက်ရှင်ရမည်။ သင်၏ စိတ်နှလုံးကို ဘုရားသခင်ရှေ့မှောက်တွင် တင်ဆက်ရမည်။ သင်က “ဘုရားသခင်၊ ဤသည်မှာ ကိုယ်တော်နောက်သို့ လိုက်ရန် ကျွန်ုပ် စီစဉ်သည့်ပုံစံ ဖြစ်ပါသည်။ ဤသည်မှာ ကျွန်ုပ်၏ စိတ်ပိုင်းဖြတ်ချက်နှင့် ရည်မှန်းချက်ပန်းတိုင် ဖြစ်ပါသည်။ ထိုအရာသည် ကိုယ်တော်၏ အလိုတော်နှင့် ကိုက်ညီပါသလား”ဟု ဆိုနိုင်သည်။ သို့မဟုတ် ထိုအရာကို ဘုရားသခင်ထံ တိုက်ရိုက် မပြောဘဲ ဆက်လက်၍ သင် မည်သည့်အရာ လုပ်ဆောင်သည်ကို ဘုရားသခင်အား လေ့လာစောင့်ကြည့်ခွင့်ပေးလျက် ဘုရားသခင်၏ စိစစ်မှုကို လက်ခံပြီး သင်၏ စိတ်ဆုံးဖြတ်ချက်ကို လျှို့ဝှက်စွာ သင်ချမှတ်ကောင်းချမှတ်နိုင်သည်။ သင် မွေးဖွားခဲ့သည့် နိုင်ငံ၊ သို့မဟုတ် လူမှုရေး နောက်ခံကို ပဓာနမထားဘဲ ယခု သင်သည် ဘုရားသခင်နောက်လိုက်သဖြင့် ထိုနိုင်ငံနှင့်ဖြစ်စေ၊ ထိုလူမျိုးနှင့်ဖြစ်စေ သင် သက်ဆိုင်ခြင်း မရှိတော့ပေ။ သင်သည် ဘုရားသခင်၏ နောက်လိုက်တစ်ဦး၊ ဘုရားသခင်ကို ယုံကြည်သူတစ်ဦး၊ ဘုရားအိမ်တော်သားတစ်ဦး ဖြစ်သည်။ သင်သည် မိမိကိုယ်ကို ဘုရားအိမ်တော်၏ လူတစ်ဦး၊ ဘုရားသခင်၏ နောက်လိုက်တစ်ဦးအဖြစ် အစဉ်သဖြင့် လုံးလုံးလျားလျား ယူဆရမည်။ သင့်ကိုယ်သင် သန့်ရှင်းသူများ၏ စံနှုန်းများဖြင့် တိုင်းတာလျက် ခရစ်တော်၏ စစ်သားကောင်းတစ်ဦးဖြစ်ရန် ကြိုးပမ်းသင့်သည်။ သင်က “ကျွန်ုပ်သည် ကိုရီးယားလူမျိုး ဖြစ်သည်”၊ “ကျွန်ုပ်သည် ထိုင်ဝမ်လူမျိုးဖြစ်သည်”၊ “ကျွန်ုပ်သည် အမေရိကန်လူမျိုး ဖြစ်သည်”၊ “ကျွန်ုပ်တို့အားလုံးတွင် မိမိကိုယ်ပိုင် အသက်ရှင်နေထိုင်မှု နည်းလမ်းများ ရှိကြသည်”ဟု စဉ်ဆက်မပြတ် ဆိုပါက ဘုရားသခင်၏ နောက်လိုက်တစ်ဦး ဖြစ်နေဆဲဖြစ်သလော။ သင်၏ ရှုထောင့်အမြင်သည် မှန်ကန်ခြင်းမရှိပေ။ ထိုရှုထောင့်အမြင်သည် မယုံကြည်သူများနှင့် သိသိသာသာ သက်ဆိုင်ပေသည်။ ဤသည်တို့မှာ ယုံကြည်ခြင်းမရှိသူများ ဖြစ်၏။ သင်သည် ယုံကြည်ခြင်းမရှိသူတစ်ဦးဖြစ်ပါက ဘုရားအိမ်တော်တွင် လျှောက်အလေလိုက်လျက် မည်သည့်အရာကို လုပ်ဆောင်နေပါသနည်း။ ခရစ်ယာန်တစ်ဦးအဖြစ် ဟန်ဆောင်ရန် သင် ကြိုးစားနေသလော။ ဤနေရာတွင် ဟန်ဆောင်ခြင်း မရှိရပေ။ အယောင်ဆောင်ဖို့ ကြိုးစားခြင်းသည် လုံးဝ အချည်းနှီးဖြစ်၏။ သင်သည် ခရစ်ယာန်တစ်ဦးဖြစ်ပါက သမ္မာတရားကို လက်ခံပြီး သင်၏ တာဝန်ကို ကောင်းစွာ ထမ်းဆောင်ရမည်။ ယင်းမှာ ဘုရားသခင်နောက်လိုက်ခြင်းကို ဆိုလိုသည့်အရာဖြစ်သည်။ သင်၏ တာဝန်ကို ကောင်းစွာ သင် ထမ်းဆောင်နိုင်ခြင်းမရှိပါက မည်သည့် နိုင်ငံမှ သင်လာသည်မှာ အရေးမကြီးပေ။ ဘုရားသခင်က သင့်ကို အသိအမှတ်ပြုလိမ့်မည် မဟုတ်။ မိမိ၏ နိုင်ငံသားဖြစ်ခြင်းက မည်သည့်အရာဖြစ်စေ ဘုရားသခင်ကို ယုံကြည်သည့်သူများသည် မိမိတို့တာဝန်ကို ကောင်းစွာ ထမ်းဆောင်ပြီး သမ္မာတရားကို လက်ခံရမည်ဖြစ်သည်။ ယင်းမှာ ဘုရားသခင်နောက်လိုက်ခြင်းဟု ဆိုလိုသည့်အရာ ဖြစ်သည်။ ဘုရားသခင်ကို ယုံကြည်သည်ဟု သင် အခိုင်အမာ ဆိုသော်လည်း သမ္မာတရားကို လက်ခံခြင်းမရှိ၊ သို့မဟုတ် သင်၏ တာဝန်ကို ဖြည့်ဆည်းခြင်း မရှိပါက သင်သည် မယုံကြည်သူများကဲ့သို့ပင် ယုံကြည်ခြင်း မရှိသူတစ်ဦး ဖြစ်သည်။ သင်သည် ဤအရာလည်းမဟုတ်၊ ထိုအရာလည်း မဟုတ်ပေ။ ဤအရာလည်းမဟုတ်၊ ထိုအရာလည်း မဟုတ်သည့်လူများသည် ဘုရားအိမ်တော်မှ အလျင်အမြန် ဖယ်ရှားခံရမည်။ ဤလူစားမျိုးကို ဘုရားအိမ်တော်တွင် အလိုမရှိပေ။ သင်သည် မိမိကိုယ်ကို နိုင်ငံတော်နှင့်ဆိုင်သော လူတစ်ဦးအဖြစ် ယူဆပါက မိမိကိုယ်ကို နိုင်ငံတော်သားများနှင့်ဆိုင်သည့် စံနှုန်းများဖြင့် ကိုက်ညီစေရမည်ဖြစ်သည်။ သင်က “မည်သည့် နိုင်ငံတော်သားများနည်း။ ကျွန်ုပ်သည် ဒီမိုကရေစီရသည့် နိုင်ငံတစ်နိုင်ငံ၏ နိုင်ငံသားတစ်ဦး ဖြစ်သည်။ ကျွန်ုပ်တွင် ဂုဏ်သိက္ခာနှင့် လူ့အခွင့်အရေးများ ရှိသည်။ သင်သည် ဒီမိုကရေစီရသော နိုင်ငံတစ်နိုင်ငံ၏ စံနှုန်းများအတိုင်း ကျွန်ုပ်ကို တောင်းဆိုမှုများ ပြုလုပ်ရမည်။ သို့မဟုတ်လျှင် ဆွေးနွေးစရာ မရှိနိုင်ပါ”ဟု ပြောပါက ငါ စိတ်မကောင်းသော်လည်း ဤသည်မှာ ဘုရားသခင်၏ နိုင်ငံတော်ဖြစ်၏၊ စာတန်၏ နိုင်ငံ မဟုတ်ပေ။ ဘုရားသခင်သည် သူရွေးချယ်ထားသူများ၊ နိုင်ငံတော်သားများကို အလိုရှိသည်။ သင် နားလည်ပါသလော။ (နားလည်ပါသည်။) သင်သည် ဘုရားသခင်ကို ယုံကြည်ပြီး ဘုရားသခင်နောက်လိုက်ပါက သူ၏ နှုတ်ကပတ်တော်များကို နားထောင်ရမည်။ သင်က “ဘုရားသခင်နောက် ကျွန်ုပ် လိုက်နိုင်သော်လည်း ရွေးချယ်ရန် လွတ်လပ်မှု ကျွန်ုပ် လိုအပ်သည်။ လူတို့ ပြောသည့်အရာကို ကျွန်ုပ် နားထောင်လိုသည်၊ ကျွန်ုပ် နှစ်သက်သည့်အရာကို နားထောင်ပြီး ကျွန်ုပ် နှစ်ခြိုက်သည့် သူများနောက်သို့ လိုက်လိုပါသည်။ ကျွန်ုပ်ကို ဝင်မစွက်ဖက်ပါနှင့်။ ကျွန်ုပ် နိုင်ငံ၏ မူဝါဒများနှင့် စည်းမျဉ်းစည်းကမ်းများကို နာခံခြင်းအား ကျွန်ုပ် ဦးစားပေးပါသည်။ ယင်းမှာ အရေးအကြီးဆုံးသော အရာဖြစ်သည်။ ဘုရားနှုတ်ကပတ်တော်များ၊ သမ္မာတရားကို နာခံခြင်းအား ကျွန်ုပ် ဦးစားမပေးနိုင်ပါ။ ကျွန်ုပ်အတွက်၊ ကျွန်ုပ်၏ နိုင်ငံနှင့် လူမျိုးသည် ပထမဦးစားပေးဖြစ်ပြီး သမ္မာတရားက ဒုတိယ၊ သို့မဟုတ် တတိယဖြစ်သည်။ ထိုအရာကို ကျွန်ုပ် လက်ခံနိုင်သည်၊ သို့မဟုတ် ငြင်းပယ်နိုင်သည်”ဟု ဆိုပါက ထိုသို့သော လူတစ်ဦးအပေါ် ဘုရားသခင်၏ သဘောထားမှာ အဘယ်နည်း။ ကောင်းပြီ၊ ငါ စိတ်မကောင်းသော်လည်း ဘုရားအိမ်တော်ကို သင်စွန့်ခွာသင့်၏။ ဘုရားအိမ်တော်သည် သင်ကဲ့သို့သော တစ်စုံတစ်ဦးကို အလိုမရှိပေ။ သင်သည် ဘုရားသခင်နောက် လိုက်နေခြင်း မဟုတ်။ ကောင်းကင် နိုင်ငံတော်နှင့်ဆိုင်သော လူတစ်ဦး မဟုတ်။ လောကနှင့်ဆိုင်သော နိုင်ငံသားတစ်ဦး ဖြစ်ပြီး ဘုရားသခင်သည် သင်ကဲ့သို့သော လူများကို စကားမပြောသကဲ့သို့ သင်ကဲ့သို့သော လူများကို မကယ်တင်ပေ။ ထိုသို့သော လူများသည် အဖန်ဆင်းခံများအဖြစ် မိမိတို့၏ တာဝန်များကို ထမ်းဆောင်နိုင်ခြင်းမရှိပေ။ သင်သည် တတ်နိုင်သမျှ မြန်မြန် ထွက်သွားသင့်သည်၊ မြန်လေ ကောင်းလေဖြစ်၏။ 

လူအချို့သည် ထင်ရှားပြီး ထင်ပေါ်ကျော်ကြားသော လူများကို ကိုးကွယ်ကြသည်။ ဘုရားနှုတ်ကပတ်တော်များက လူတို့ကို အမှန်တကယ် ကယ်တင်နိုင်ခြင်း ရှိမရှိဆိုသည်ကို ၎င်းတို့ အမြဲ သံသယများရှိကြပြီး ထင်ရှားကာ ထင်ပေါ်ကျော်ကြားသည့် လူတို့၏ စကားများသာ ဩဇာသက်ရောက်မှုနှင့် ဩဇာတိက္ကမပြည့်စုံခြင်းရှိသည်ဟု အမြဲ ယုံကြည်ကြလေသည်။ ၎င်းတို့သည် မိမိတို့ကိုယ်ကို “ငါတို့ ပြည်နယ်ခေါင်းဆောင် အထင်ကြီးစရာကောင်းပုံကို ကြည့်လိုက်ပါ။ ငါတို့ အမျိုးသားစည်းဝေးပွဲများ၏ ထည်ဝါမှု၊ ကြီးကျယ်ခမ်းနားမှု၊ ရင်သပ်ရှုမောဖွယ်ကောင်းမှုတို့ကို ကြည့်ပါ။ ဘုရားအိမ်တော်သည် ထိုအရာများအားလုံးနှင့် ယှဉ်နိုင်ပါသလော”ဟု အမြဲ တွေးနေကြသည်။ ထိုသို့သော အရာတစ်ခုကို ပြောဆိုနိုင်ခြင်းက သင်သည် မယုံကြည်သူတစ်ဦး ဖြစ်ကြောင်း ပြပေသည်။ သင်သည် နိုင်ငံရေး၏ ဆိုးယုတ်မှု၊ သို့မဟုတ် တိုင်းနိုင်ငံတစ်ခု၏ မှောင်မိုက်မှု၊ သို့မဟုတ် လူသားမျိုးနွယ်၏ ဖောက်ပြန်ပျက်စီးခြင်းကို ရှင်းလင်းစွာ မမြင်နိုင်ပေ။ ဘုရားအိမ်တော်တွင် သမ္မာတရား အုပ်စိုးသည်ကို သင်မမြင်နိုင်သကဲ့သို့ ဘုရားသခင် ရွေးချယ်ထားသည့် လူများ၏ အတွေ့အကြုံဆိုင်ရာ သက်သေခံချက်များက မည်သည့်အရာ ထင်ရှားစေသည်ကို သင် မမြင်နိုင်၊ သို့မဟုတ် နားမလည်နိုင်ပေ။ ဘုရားအိမ်တော်တွင် သမ္မာတရားနှင့် အလွန်များသည့် သက်သေခံချက်များရှိပြီး ဘုရားသခင် ရွေးချယ်ထားသည့် လူအားလုံးသည် အမြင်ကျယ်ကာ ပြောင်းလဲနေကြသည်။ ၎င်းတို့အားလုံးသည် ဘုရားသခင်၏ အမှုတော်ကို စတင် တွေ့ကြုံကာ သမ္မာတရား စစ်မှန်မှုထဲသို့ ဝင်ရောက်နေကြသည်။ ဘုရားသခင်၏ လူများက သူ့ကို ကျိုးနွံနာခံခြင်းနှင့် ကိုးကွယ်ခြင်းမှ လာသည့် ထိုမြင်ကွင်းကို သင် မြင်နိုင်သလော။ ထိုအရာသည် သင် စိတ်ကူးစိတ်သန်းကို ကျော်လွန်၏။ ဘုရားအိမ်တော်တွင် ရှိသမျှအားလုံးသည် လောကကြီးထက် အဆတစ်ရာ၊ အဆတစ်ထောင် သာ၍ ကောင်းမွန်ကာ အနာဂတ်တွင် ဘုရားအိမ်တော်တွင် ရှိသမျှအားလုံးသည် ဆက်လက်၍ ပိုမို ကောင်းမွန်ကာ ပိုမို ပုံမှန်ဖြစ်ပြီး ပိုမို စုံလင်ဖို့သာ ဖြစ်နိုင်ပေသည်။ ဤအရာအားလုံးကို တဖြည်းဖြည်း စွမ်းဆောင်ရရှိထားခြင်း ဖြစ်၍ ယင်းတို့သည် ဘုရားနှုတ်ကပတ်တော်က ဖြစ်မြောက်စေမည့်အရာဖြစ်သည်။ ဘုရားသခင် ရွေးချယ်ထားသော လူများအားလုံးသည် သူ၏ ရွေးချယ်ခြင်းကို ခံရခြင်းဖြစ်ကာ သူ၏ ကြိုတင်စီမံထားခြင်း ခံရသောကြောင့် လောက၏ လူများထက် များစွာ သာ၍ ကောင်းမွန်သည်မှာ သေချာပေသည်။ ဤအမှန်တရားများကို တစ်စုံတစ်ဦးက မမြင်နိုင်ပါက မျက်ကန်းဖြစ်သည် မဟုတ်လော။ လူအချို့က ကမ္ဘာလောကသည် ကြီးမြတ်သည်ဟု အမြဲ ခံစားကြပြီး စိတ်ထဲတွင် ထင်ရှားကာ ထင်ပေါ်ကျော်ကြားသော လောကလူတို့ကို ကိုးကွယ်ကြလေသည်။ ၎င်းတို့သည် နတ်ဆိုးများနှင့် စာတန်ကို ကိုးကွယ်နေကြသည် မဟုတ်လော။ ဤထင်ရှားပြီး ထင်ပေါ်ကျော်ကြားသော လူတို့သည် ဘုရားသခင်ကို ယုံကြည်ကြသလော။ ဘုရားသခင်ကို ကျိုးနွံနာခံသော လူများ ဖြစ်ကြသလော။ ၎င်းတို့သည် ဘုရားသခင်အတွက် ကြောက်ရွံ့သည့် စိတ်နှလုံးများ ရှိကြသလော။ သမ္မာတရားကို လက်ခံကြသလော။ ၎င်းတို့သည် ဘုရားသခင်ကို အတိုက်အခံလုပ်သည့် မကောင်းဆိုးဝါးများသာ ဖြစ်၏။ ယင်းကို သင် အမှန်တကယ် မြင်နိုင်ခြင်း မရှိသလော။ ထင်ရှားပြီး ထင်ပေါ်ကျော်ကြားသော လောကလူတို့ကို သင်ကိုးကွယ်ကို မြင်ရသဖြင့် အဘယ်ကြောင့်များ ဘုရားသခင်ကို သင်တို့ ယုံကြည်ကြသနည်း။ ဘုရားသခင် ဖော်ပြသည့် နှုတ်ကပတ်တော်များအားလုံးကို သင်တို့ အမှန်တကယ် မည်သို့ ရှုမြင်ကြသနည်း။ အရာခပ်သိမ်းအပေါ် ဘုရားသခင်၏ အချုပ်အခြာအာဏာကို သင်တို့ မည်သို့ ရှုမြင်ကြသနည်း။ လူအချို့သည် ဘုရားသခင်အပေါ် ကြောက်ရွံ့ခြင်း မရှိရုံမျှသာ မဟုတ်၊ သူ့အတွက် အနည်းငယ်မျှပင် ရိုသေမှု မရှိကြချေ။ ၎င်းတို့သည် ယုံကြည်ခြင်း မရှိသူများ ဖြစ်သည်မဟုတ်လော။ ထိုသို့သော လူတို့ကို ချက်ချင်း ထွက်သွားခိုင်းသင့်သည် မဟုတ်လော။ (ထွက်သွားခိုင်းသင့်ပါသည်။) ၎င်းတို့ ထွက်မသွားပါက မည်သည့်အရာကို လုပ်ဆောင်ရမည်နည်း။ ၎င်းတို့ကို အမြန် မောင်းထုတ်၊ ရှင်းလင်းလော့။ ယုံကြည်ခြင်းမရှိသူများသည် မြင်ရသည်မှာ စက်ဆုပ်ဖွယ်အလွန်ကောင်းသည့် မသတီစရာ ယင်ကောင်များဖြစ်သည်။ ဘုရားအိမ်တော်ကို သမ္မာတရားနှင့် သူ၏ နှုတ်ကပတ်တော်များက အုပ်စိုးပြီး ပြုမူဆောင်ရွက်မှုများကို သမ္မာတရား စည်းမျဉ်းများအတိုင်း လုပ်ဆောင်ထားခြင်း ဖြစ်သည်။ ထိုသို့သောလူများသည် ရှင်းလင်းပစ်ခြင်းခံရသင့်သည်။ ၎င်းတို့သည် မိမိတို့၏ စကားများဖြင့် ဘုရားသခင်ကို ယုံကြည်သည်ဟု ပြောဆိုကြသော်လည်း စိတ်နှလုံးထဲတွင် ဘုရားအိမ်တော်အပေါ် အထင်သေးပြီး ဘုရားသခင်ကို စက်ဆုပ်ကြသည်။ သင်တို့ကြားတွင် ထိုသို့သော ယုံကြည်ခြင်း မရှိသူများ ရောနှောနေစေရန် သင်တို့ လိုလားလျက် ရှိကြပါသလော။ (မလိုလားပါ။) ထို့ကြောင့် ၎င်းတို့ကို ချက်ချင်း ရှင်းလင်းပစ်ရမည်။ ၎င်းတို့ မည်မျှ ပညာတတ်သည်ဖြစ်စေ၊ တတ်စွမ်းနိုင်သည်ဖြစ်စေ၊ ရှင်းလင်းပစ်ရမည်ဖြစ်သည်။ လူအချို့က “ယင်းသည် မေတ္တာမထားခြင်းဖြစ်သည် မဟုတ်လော”ဟု မေးကြသည်။ မဟုတ်ပါ၊ စည်းမျဉ်းများအတိုင်း ပြုမူဆောင်ရွက်ခြင်းဖြစ်၏။ ဤသို့ပြောရာ၌ မည်သည့်အရာကို ငါဆိုလိုသနည်း။ သင်၏ဝိညာဉ်ရင့်ကျက်မှုက မည်မျှကြီးမားပါစေ၊ သမ္မာတရားကို အားထုတ်ရန် သင်၏အလိုဆန္ဒက မည်မျှကြီးမားပါစေ၊ သို့မဟုတ် ဘုရားသခင်အပေါ်၌ သင် ယုံကြည်ခြင်းရှိသည်ဖြစ်စေ၊ မရှိသည်ဖြစ်စေ သေချာသောအရာတစ်ခုရှိ၏၊ ခရစ်တော်သည် သမ္မာတရား၊ လမ်းခရီးဖြစ်ပြီး အသက်ဖြစ်သည်။ ဤသည်မှာ ထာဝရ မပြောင်းလဲခြင်း မရှိပေ။ ဤအရာသည် သင်၏ကျောက်ဆောင်ဖြစ်သင့်သည်၊ ဘုရားသခင်အပေါ် ၎င်းတို့၏ ယုံကြည်ခြင်း၏ အခိုင်မာဆုံးအုတ်မြစ်ဖြစ်သင့်သည်။ သင်သည် ဤအရာနှင့်ပတ်သက်၍ သင်၏စိတ်နှလုံးတွင် တိကျသေချာပြီး သံသယမရှိသင့်ပေ။ ဤအရာကိုပင် သင်သံသယရှိပါက ဘုရားအိမ်တော်တွင် သင်သည် ဆက်ရှိနေရန် သင့်တော်ခြင်းမရှိပေ။ လူအချို့က “ကျွန်ုပ်တို့၏ တိုင်းနိုင်ငံသည် ကြီးမြတ်သည့် တိုင်းနိုင်ငံတစ်ခုဖြစ်ပြီး ကျွန်ုပ်တို့၏ လူမျိုးသည် မြင့်မြတ်သည့် လူမျိုးတစ်ခု ဖြစ်သည်။ ကျွန်ုပ်တို့၏ ဓလေ့ထုံးစံများနှင့် ယဉ်ကျေးမှုသည် နှိုင်းယှဉ်၍မရနိုင်ပါ။ သမ္မာတရားကို လက်ခံရန် ကျွန်ုပ်တို့ မလိုအပ်ပါ”ဟု ဆိုကြသည်။ ဤသည်မှာ ယုံကြည်ခြင်း မရှိသူများ၏ သဘောထား ဖြစ်သည် မဟုတ်လော။ ထိုအရာသည် ယုံကြည်ခြင်းမရှိသူများ၏ သဘောထားဖြစ်ပြီး ထိုသို့သော ယုံကြည်ခြင်းမရှိသူများကို ရှင်းလင်းပစ်ရမည် ဖြစ်သည်။ လူအချို့သည် ဖောက်ပြန်ပျက်စီးသော စိတ်သဘောထားတစ်ခုကို မကြာခဏ ပွင့်အံထွက်စေကြပြီး တစ်ခါတစ်ရံ ၎င်းတို့၏ စိတ်သဘောထားသည် အကြောင်းမဲ့ဖြစ်ကာ ထိန်းမနိုင်သိမ်းမရဖြစ်သော်လည်း ၎င်းတို့၏ ဘုရားသခင်ကို ယုံကြည်ခြင်းသည် စစ်မှန်ပြီး သမ္မာတရားကို ၎င်းတို့ လက်ခံနိုင်ကြလေသည်။ ၎င်းတို့အနေဖြင့် ပြုပြင်ခြင်းနှင့် ကိုင်တွယ်ဖြေရှင်းခြင်း အတိုင်းအတာတစ်ခုကို ကြုံရပါက နောင်တရနိုင်ကြသည်။ ထိုသို့သော လူများကို အခွင့်အရေးတစ်ခု ပေးသင့်၏။ လူတို့သည် အနည်းငယ် မိုက်မဲကြသည်၊ သို့မဟုတ် အမှုအရာများကို ၎င်းတို့ ရှင်းလင်းစွာ မမြင်နိုင်ကြ၊ သို့မဟုတ် ၎င်းတို့ လှည့်ဖြားခံရသည်၊ သို့မဟုတ် မိုက်မဲသည့် အခိုက်အတန့်တစ်ခုတွင် သမ္မာတရားကို ၎င်းတို့ နားမလည်ကြသောကြောင့် မရှင်းမလင်းဖြစ်သည့် တစ်စုံတစ်ရာကို ၎င်းတို့ ပြောကောင်းပြောနိုင်သည်၊ သို့မဟုတ် မရှင်းလင်းသည့် နည်းလမ်းတစ်ခုဖြင့် ပြုမူနေနိုင်သည်။ ဤအရာကို ဖောက်ပြန်ပျက်စီးသော စိတ်သဘောထားတစ်ခုက ဖြစ်စေခြင်း ဖြစ်သည်။ မိုက်မဲခြင်း၊ မသိနားမလည်မှုနှင့် သမ္မာတရားအပေါ် သိနားလည်မှု ကင်းမဲ့ခြင်းတစ်ခုက ဖြစ်စေခြင်း ဖြစ်သည်။ သို့ရာတွင် ထိုသို့သော လူများသည် ယုံကြည်ခြင်းမရှိသူများကဲ့သို့သော လူစားမျိုး မဟုတ်ပေ။ ဤနေရာတွင် လိုအပ်သည့်အရာမှာ ဤပြဿနာများကို ဖြေရှင်းရန် သမ္မာတရားအကြောင်း မိတ်သဟာယကို ရှာဖွေရန် ဖြစ်သည်။ နှစ်အတော်ကြာ ဘုရားသခင်ကို ယုံကြည်ပြီးဖြစ်သည့် လူအချို့သည် သမ္မာတရားကို လုံးဝ လက်မခံကြသကဲ့သို့ အနည်းငယ်မျှ ပြောင်းလဲခြင်း မရှိကြလေပြီ။ ၎င်းတို့သည် ယုံကြည်ခြင်း မရှိသူများ ဖြစ်သည်။ ဘုရားအိမ်တော်သားများ မဟုတ်သကဲ့သို့ ၎င်းတို့ကို ဘုရားသခင် အသိအမှတ်မပြုပေ။ ဤအရာများကို ငါပြောသည့်အခါ မည်သည့်အရာကို ဆိုလိုသနည်း။ သမ္မာတရားကို လုံ့လဝီရီယရှိစွာ လိုက်စားရန် သင်တို့ကို ငါပြောနေသည်ဟု ဆိုလိုပေသည်။ အားထုတ်မှုကို သုံးစွဲရုံမျှ မပြုကြနှင့်။ ဘုရားသခင်သည် သူ၏ နှုတ်ကပတ်တော်များမှတစ်ဆင့်၊ သမ္မာတရားမှတစ်ဆင့် လူတို့ကို ကယ်တင်၏။ တိုက်ရိုက်အကျဆုံး နည်းလမ်းမှာ သင်တို့အား သမ္မာတရားကို သဘောပေါက်ခွင့်ပေးပြီး သင်၏ တာဝန်များကို ထမ်းဆောင်နေစဉ် လက်တွေ့ကျသည့် ပြဿနာများကို ဖြေရှင်းခွင့်ပေးရန် ဖြစ်သည်။ ဤအရာက သင့်အား သမ္မာတရားကို လက်တွေ့လုပ်ဆောင်ကာ ဘုရားသခင်ကို နာခံဖို့ ထောက်ကူပေးသည်။ ဤသို့ဖြင့် ဘုရားသခင်သည် စိတ်ကျေနပ်လိမ့်မည်ဖြစ်ပြီး သူ၏ စိတ်နှလုံး နှစ်သိမ့်ခြင်းရလိမ့်မည်။ မည်သည့်အရာကို မြင်ခြင်းအား ဘုရားသခင် မနှစ်သက်ဆုံး ဖြစ်သနည်း။ ဘုရားသခင်သည် နှုတ်ကပတ်တော်များစွာ ပြောဆိုပြီးဖြစ်သည်၊ သမ္မာတရားများစွာ ဖော်ပြပြီးဖြစ်ကာ အားထုတ်မှုများစွာ ရင်းနှီးမြှုပ်နှံကာ သင်တို့အတွက် ကြီးမားသည့် အဖိုးအခ ပေးပြီးဖြစ်သည်။ အဆုံးတွင် သူ ရရှိသည့်အရာမှာ အားထုတ်မှုကိုသာ သုံးစွဲရုံမျှသုံးစွဲသည့် လူတစ်စုဖြစ်ပြီး ကျန်ရှိသမျှမှာ အစေခံမှုကို ပေးသည့် လူတစ်စု ဖြစ်သည်။ ဤလူများသည် သမ္မာတရားကို နားမလည်ကြ၊ ဘုရားသခင်၏ အလိုတော်ကို နားမလည်ကြဘဲ အားထုတ်မှုကိုသာ သုံးစွဲကြသည်။ ဤလူများသည် ကျန်ရှိကောင်း ကျန်ရှိနေနိုင်သော်လည်း ဘုရားသခင်၏ အလိုတော်နှင့် မကိုက်ညီကြပေ။ ၎င်းတို့ကို စစ်မှန်သည့် အဖန်ဆင်းခံများအဖြစ် ယူဆ၍မရနိုင်။ ဤသည်မှာ ကြည့်ရှုရန် ဘုရားသခင် မလိုလားဆုံးသော အရာဖြစ်ပြီး လူသားမျိုးနွယ်ကို ကယ်တင်ရန်ဖြစ်သည့် ဘုရားသခင်၏ စီမံခန့်ခွဲမှု အစီအစဉ်၏ မူလ ရည်ရွယ်ချက်တွင် မပါရှိပေ။

သင်တို့သည် သမ္မာတရားအပေါ် အာရုံစိုက်ရမည်။ ထိုအခါမှသာ အသက်ထဲသို့ သင်တို့ ဝင်ရောက်နိုင်သည်။ အသက်သို့ သင်ဝင်ရောက်ပြီးမှသာ သူတစ်ပါးတို့ကို ပံ့ပိုးပေးပြီး ဦးဆောင်နိုင်သည်။ သူတစ်ပါးတို့၏ လုပ်ရပ်များသည် သမ္မာတရားနှင့် ကွဲလွဲသည်ဟု ရှာဖွေတွေ့ရှိရလျှင် ကျွန်ုပ်တို့သည် ၎င်းတို့ကို သမ္မာတရားအတွက် အားထုတ်ရန် ချစ်ခင်စွာဖြင့် ကူညီရမည်။ သူတစ်ပါးတို့သည် သမ္မာတရားကို လက်တွေ့လုပ်ဆောင်နိုင်ပြီး အမှုအရာများအပေါ် ၎င်းတို့လုပ်ဆောင်သည့်ပုံစံ၌ အခြေခံသဘောတရားများရှိလျှင် ကျွန်ုပ်တို့သည် ၎င်းတို့ထံမှ သင်ယူပြီး အတုယူဖို့ ကြိုးစားသင့်သည်။ ဤသည်မှာ အပြန်အလှန် ချစ်ခြင်းတရားဖြစ်သည်။ ဤသည်မှာ အသင်းတော်တွင် သင်၌ရှိရမည့် သွင်ပြင်အခြေအနေမျိုး ဖြစ်သည်။ လူတိုင်းက သမ္မာတရားကို အာရုံစိုက်ပြီး ယင်းကို ကြိုးပမ်းရရှိဖို့ အားထုတ်ကြသည်။ လူများသည် မည်မျှ ကြီးသည် ငယ်သည်က အရေးမကြီးပေ၊ သို့မဟုတ် ၎င်းတို့သည် ဝါရင့်ယုံကြည်သူများ ဟုတ်မဟုတ်ကလည်း အရေးမကြီးသကဲ့သို့ ၎င်းတို့၌ မြင့်မားသော အစွမ်းအစရှိခြင်း၊ သို့မဟုတ် ညံ့ဖျင်းသော အစွမ်းအစရှိခြင်းကလည်း အရေးမကြီးပေ။ ဤအရာများသည် အရေးမကြီးပေ။ သမ္မာတရားရှေ့တွင် လူတိုင်းက တန်းတူဖြစ်သည်။ သင်ကြည့်ရမည့်အရာများမှာ မည်သူက မှန်ကန်စွာ၊ သမ္မာတရားနှင့် ကိုက်ညီစွာ စကားပြောကြောင်း၊ ဘုရားအိမ်တော်၏ အကျိုးစီးပွားများကို မည်သူက စဉ်းစားကြောင်း၊ ဘုရားအိမ်တော်၏အလုပ်၌ မည်သူက အကြီးမားဆုံးသော ဝန်ကို ထမ်းကြောင်း၊ မည်သူက သမ္မာတရားကို ပို၍ရှင်းလင်းစွာ နားလည်ကြောင်း၊ မည်သူက ဖြောင့်မတ်ခြင်း အသိစိတ်ကို မျှဝေကြောင်းနှင့် မည်သူက အဖိုးအခပေးဆပ်ဖို့ လိုလားကြောင်းတို့ဖြစ်သည်။ ထိုသို့သောလူများသည် ၎င်းတို့၏ ညီအစ်ကို မောင်နှမများ၏ ထောက်ပံ့ခြင်းခံရသင့်ပြီး ဩဘာပေးခြင်း ခံရသင့်သည်။ သမ္မာတရား လိုက်စားခြင်းမှ လာသည့် ဤတည်ကြည်သောစိတ်သွင်ပြင်အခြေအနေသည် အသင်းတော်၌ လွှမ်းမိုးရမည်။ ဤနည်းဖြင့် သင်၌ သန့်ရှင်းသောဝိညာဉ်တော်၏ အလုပ်ရှိလိမ့်မည် ဖြစ်ပြီး ဘုရားသခင်က ကောင်းကြီးမင်္ဂလာများနှင့် လမ်းညွှန်ချက်တို့ကို ပေးအပ်လိမ့်မည်။ အသင်းတော် အတွင်း၌ ပျံ့နှံ့နေသည့် သွင်ပြင်အခြေအနေသည် သူတစ်ပါးအကြောင်း အတင်းအဖျင်းပြောခြင်း၊ အချင်းချင်းစိတ်ဆိုးကာ အပြစ်တင်ခြင်း၊ အချင်းချင်း အာဃာတအစွဲအလမ်းထားခြင်း၊ အချင်းချင်း မနာလိုဖြစ်ခြင်းနှင့် အချင်းချင်း အငြင်းပွားခြင်းတို့ ဖြစ်ပါက သန့်ရှင်းသောဝိညာဉ်တော်သည် သင်တို့၌ သေချာပေါက် အလုပ်လုပ်မည် မဟုတ်ပေ။ အချင်းချင်း ခုခံတွန်းလှန်ပြီး တိတ်တဆိတ် ခိုက်ရန်ဖြစ်ပွားခြင်း၊ လှည့်စားခြင်း၊ လိမ်လည်ခြင်းနှင့် အချင်းချင်း မတော်မတရား လျှို့ဝှက်ပူးပေါင်းကြံစည်ခြင်းတို့သည် ဆိုးယုတ်မှု၏ သွင်ပြင်အခြေအနေ ဖြစ်သည်။ ထိုသို့သော သွင်ပြင်အခြေအနေတစ်ခုက အသင်းတော်ထဲ၌ ပျံ့နှံ့နေပါက သန့်ရှင်းသောဝိညာဉ်တော်သည် သူ၏အလုပ်ကို သေချာပေါက် လုပ်လိမ့်မည် မဟုတ်ချေ။ သမ္မာကျမ်းစာတွင် သခင်ယေရှုက အောက်ပါအတိုင်း ပြောခဲ့သည်။ “မြေကြီးပေါ်မှာ သင်တို့တွင် နှစ်ယောက်တို့သည် သဘောချင်းတူ၍ ဆုတောင်းလျှင်၊ တောင်းသမျှသောဆုတို့ကို ကောင်းကင်ဘုံ၌ ရှိတော်မူသော ငါ၏ခမည်းတော်သည် ပေးတော်မူလတံ့။ အကြောင်းမူကား၊ အကြင်အရပ်၌ လူနှစ်ဦးသုံးဦးတို့သည် ငါ၏နာမကိုထောက်၍ စည်းဝေးကြ၏၊ ထိုအရပ်၌ သူတို့အလယ်မှာ ငါရှိသည်။” (ရှင်မဿဲခရစ်ဝင် ၁၈:၁၉-၂၀) ဤသည်မှာ ဘုရားနှုတ်ကပတ်တော်ဖြစ်သည်၊ ဤသည်မှာ သမ္မာတရားဖြစ်သည်။ ဘုရားသခင် မိန့်ကြားပြောသည့်အခါ ထိုအရာ ဖြစ်လေ၏။ သင်သည် ဘုရားသခင်၏ အလိုတော်ကို ဆန့်ကျင်ပြီး သူ၏ နှုတ်ကပတ်တော်များကို မလိုက်လျှောက်ပါက ဘုရားသခင်သည် သင်နှင့် ကင်းအောင်နေလိမ့်မည်။ ဘုရားနှုတ်ကပတ်တော်များကို သင်မဖတ်ရွတ်ပါက သူ၏ နှုတ်ကပတ်တော်မှတစ်ဆင့် ထုတ်ဖော်ပြခြင်း၊ တရားစီရင်ခြင်း၊ သို့မဟုတ် ပြုပြင်ခြင်းနှင့် ကိုင်တွယ်ဖြေရှင်းခြင်းတို့ကို သင် လက်မခံသကဲ့သို့ သင်ကိုယ်၌က ထိုမျှ ဆိုးရွားခြင်းမရှိဟု စဉ်းစားရင်း အခြားသူများရှိ အပြစ်အနာအဆာများနှင့် ပြဿနာများအပေါ် စဉ်ဆက်မပြတ် အာရုံစိုက်လျက် သင့်ကိုယ်သင် အခြားသူတိုင်းထက် ပိုတော်သည်ဟု တွေးထင်ရင်း သင်၏ ညီအစ်ကို မောင်နှမများ၏ အကူအညီကို ငြင်းပယ်ပါက သင်ဒုက္ခရောက်ပြီဖြစ်သည်။ ဦးစွာပထမ သန့်ရှင်းသော ဝိညာဉ်တော်သည် သင့်အထဲတွင် အလုပ်လုပ်လိမ့်မည် မဟုတ်သကဲ့သို့ ဘုရားသခင်၏ ကောင်းချီးများကို သင်လွဲချော်သွားလိမ့်မည်။ ဒုတိယအနေဖြင့် သင်၏ ညီအစ်ကို မောင်နှမများသည်လည်း သင့်ကို ကူညီရန် မည်သူမျှ မရှိအောင် သင့်ကို ချန်ရစ်ထားရင်း ၎င်းတို့၏ အထောက်အပံ့မှ အကျိုးခံစားရန် သင့်အတွက် ခက်ခဲစေလျက် သင်နှင့် ကင်းအောင် နေကြလိမ့်မည်။ ဘုရားသခင်၏ အမှုနှင့် ကောင်းချီးများမရှိဘဲ၊ သင်၏ ညီအစ်ကို မောင်နှမများ၏ အကူအညီနှင့် အကျိုးကျေးဇူးမရှိဘဲ အကျပ်အတည်းတစ်ခုတွင် သင် ရောက်ရှိကာ တိုးတက်အောင် မလုပ်ဆောင်နိုင်သည်ကို သင် တွေ့ရှိရလိမ့်မည်။ လူသား ဆုကျေးဇူးနှင့် ကျွမ်းကျင်မှုများအပေါ် လုံးဝဥဿုံ မှီခိုရင်း အသင်းတော်၏ အလုပ်ကို ထိရောက်စွာ သင် လုပ်ဆောင်နိုင်သလော။ ထိုအရာသည် အချည်းနှီးသာဖြစ်လိမ့်မည်၊ အချည်းနှီး အားထုတ်မှုသာ ဖြစ်လိမ့်မည်။ ထိုသို့သော အခြေအနေတစ်ခုသို့ ရောက်လာရန်မှာ အန္တရာယ်များသည် မဟုတ်လော။ သင်၏ စိတ်နှလုံးတွင် မချိတင်ကဲဝေဒနာ မည်မျှ သင်တွေ့ကြုံခံစားရလိမ့်မည်နည်း။ မည်သို့ဆိုစေ ဘုရားသခင်၏ ကောင်းချီးများနှင့် သင်၏ ညီအစ်ကို မောင်နှမများ၏ အကူအညီကို ရရှိရန်အလို့ငှာ မှန်ကန်သည့် လမ်းကြောင်း၊ သမ္မာတရား လိုက်စားခြင်း လမ်းကြောင်းကို သင် လျှောက်ရမည်။ သင်၏ ကိုယ်ပိုင်လမ်းကြောင်းကို လျှောက်ခြင်းသည် လမ်းဆုံးတစ်ခုသို့ ဆိုက်ရောက်စေပြီး သမ္မာတရားကို မလိုက်စားသူများသည် နောက်ဆုံးတွင် ဖယ်ရှားခံရလိမ့်မည်။ အချိန်ကြာလာသည်နှင့်အမျှ သင်ဖြည်းဖြည်းချင်း တွေ့ကြုံသည့်အခါ ဤအရာကို သင်စတင်သဘောပေါက်လိမ့်မည်။ သင်တို့၏ ကြိုးပမ်းအားထုတ်မှုများတွင် စိတ်နှလုံးနှင့် ဉာဏ် တစ်လုံးတစ်ဝတည်း ဖြစ်လာသည်အထိ သမ္မာတရား စည်းမျဉ်းများကို သင်တို့ ရှာဖွေရမည်ဖြစ်သည်။ ထိုနောက်တွင်မှ ကြိုးမျှင်များ အတူတကွ ရစ်ပတ်နေသကဲ့သို့ပင် သင်တို့သည် အတူတကွ သဟဇာတဖြစ်စွာ အလုပ်လုပ်နိုင်ကြပေသည်။ သဟဇာတဖြစ်သည့် ပူးပေါင်းဆောင်ရွက်မှုရှိသည့်အခါ သင်တို့၏ တာဝန်များကို ကောင်းစွာ သင်တို့ ထမ်းဆောင်နိုင်ပြီး ဘုရားသခင်ကို စိတ်ကျေနပ်စေနိုင်ပေသည်။

၂၀၁၇ခုနှစ်၊ စက်တင်ဘာလ ၁၉ရက်နေ့။


ဘုရားသခင်အားနာခံခြင်းနှင့်ဆိုင်သော လက်တွေ့လုပ်ဆောင်မှု အခြေခံသဘောတရားများ

ယနေ့တွင် ယောဘကို လူတိုင်းက အားကျရသည့် အကြောင်းရင်းမှာ သူ့ထံတွင် စစ်မှန်သည့် ယုံကြည်ခြင်း ရှိခဲ့သောကြောင့် ဖြစ်သည်။ သို့သော် သူ့အတွေ့အကြုံ၏ အသေးစိတ်အချက်များနှင့် သူ အဘယ်ကြောင့် အမှန်တကယ် သက်သေခံနိုင်ခဲ့သည်ဆိုသည့်အကြောင်းတို့ကို သင်တို့ ယခင်က မိတ်သဟာယပြုပြီးကြပြီလော။ သူ၏ နေ့စဉ်အသက်တာသည် မည်ကဲ့သို့ ဖြစ်သနည်း။ သူ၏ ဘဝတွင် ဘုရားသခင်နှင့် သူ မည်သို့ ပတ်သက်ခဲ့သနည်း။ သူ၏ လုပ်ရပ်တိုင်းမှ၊ သမ္မာတရားကို သူ ရှာဖွေခဲ့ကြောင်း၊ ဘုရားသခင်ကို သူ ကျိုးနွံနာခံပြီး၊ ဘုရားသခင်၏ အစီအစဉ်များနှင့် စီစဉ်ညွှန်ကြားမှုများကို လက်ခံခဲ့ကြောင်း မည်သို့ မြင်ရသနည်း။ ဤအရာများသည် အသေးစိတ် အချက်အလက်များကို အကျဉ်းချုံး ပြောမထားသလော။ (ပြောထားပါသည်။) ဤအရာများသည် ယနေ့ လူတို့ ချို့တဲ့သောအရာတစ်ခုဖြစ်သည့် သမ္မာတရား လိုက်စားခြင်း အသေးစိတ်ကို အကျဉ်းချုံးပြောထား၏။ လူတို့က ယောဘ၏ ကျော်ကြားသော ပြောဆိုချက်ဖြစ်သည့် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) ဟူသည်ကိုသာ သိကြသည်။ ဤစကားရပ်ကို ၎င်းတို့အားလုံး ရွတ်ပြနိုင်သော်လည်း၊ ယောဘက ထိုအရာကို အဘယ်ကြောင့် ပြောနိုင်ရသည့်အကြောင်းရင်း အတိအကျကို မရှင်းမလင်း ဖြစ်ကြသည်။ ဤကျော်ကြားသော ပြောဆိုချက်သည် ယောဘအတွက် အလွယ်တကူ ဖြစ်လာခဲ့သည် မဟုတ်။ တစ်သက်စာ အတွေ့အကြုံတစ်ခု တွေ့ကြုံပြီးသည့်နောက်တွင်သာ ဖြစ်လာခဲ့ခြင်း ဖြစ်သည်။ သူ၏ တစ်သက်စာ အတွေ့အကြုံတွင်၊ ဘုရားသခင်၏ လက်တော်၏ အစီအစဉ်များနှင့် စီစဉ်ညွှန်ကြားမှုများအပြင် အမှုအရာများစွာတွင် ဘုရားသခင်၏ လုပ်ဆောင်မှုများကို သူ မြင်ခဲ့ပြီး၊ သူ၏ ချမ်းသာကြွယ်ဝမှုအားလုံးကို ဘုရားသခင် ပေးထားခဲ့ခြင်းဖြစ်သည်ကို မြင်ခဲ့သည်။ တစ်နေ့တွင်၊ ထိုအရာအားလုံး ပျောက်ကွယ်သွားခဲ့ပြီး၊ ဘုရားသခင်က သိမ်းယူသွားခဲ့ခြင်းဖြစ်သည်ကို သူ သိခဲ့သည်။ ယောဘ ကောက်ချက်ချမိသည်မှာ ဘုရားသခင်က မည်သည့်အရာကို လုပ်ဆောင်ခဲ့သည်ဖြစ်စေ၊ ဘုရားသခင်၏ နာမတော်ကို ကောင်းချီးပေးရမည်ဟူ၍ ဖြစ်သည်။ ထို့ကြောင့် ဤကောက်ချက်ကို မည်သို့ ချခဲ့သနည်း။ ဤသို့ကောက်ချက်ချခြင်းက ဖြစ်စဉ်တစ်ခု မလိုအပ်သလော။ ဤအရာတွင် သမ္မာတရားကို လိုက်စားသည့်အခါတွင် ယနေ့ လူတို့ လျှောက်လှမ်းသည့် လမ်းကြောင်း ပါဝင်၏။ ယင်းသည် ဤရလဒ်ကို ရရှိပုံ၊ ဤအကျိုးတရားများကို ဖြစ်စေပုံ ဖြစ်သည်။ ဤအကျိုးတရားများကို ရက်ပိုင်းအတွင်း ရသည်မဟုတ်၊ သို့မဟုတ် နှစ်အနည်းငယ်အတွင်းပင် ရသည် မဟုတ်ပေ။ ထိုအရာက လူတို့ ဘဝများ၏ ကဏ္ဍတိုင်း၊ အသေးစိတ်အချက်တိုင်းကို ပြောထားသည်။

ယောဘ၏ ဘုရားသခင်ကို ယုံကြည်ခြင်းသည် အမည်ခံမျှသာ မဟုတ်ခဲ့ပေ။ သူသည် ဘုရားသခင်ကို ရိုးသားစစ်မှန်စွာ ယုံကြည်သောသူတစ်ဦး၏ စံပြပုဂ္ဂိုလ် ဖြစ်ခဲ့သည်။ သူသည် အမှုအရာအားလုံးတွင် ဘုရားသခင်ထံ ဆုတောင်းခဲ့သည်။ သူသည် သူ၏ သားသမီးများ၏ ပျော်ပွဲရွှင်ပွဲများနှင့်ပတ်သက်၍ အလွန်အမင်း စိတ်မသက်မသာ ခံစားခဲ့ရပြီး ဘုရားသခင်ထံ ဆုတောင်းကာ ၎င်းတို့ကို ဘုရားသခင်ထံ အပ်နှံခဲ့သည်။ သူသည် သူ၏ ခြံမွေးတိရစ္ဆာန်များကို မည်သို့ မွေးမြူရမည်နှင့်ပတ်သက်၍ သေချာပေါက် မကြာခဏ ဆုတောင်းခဲ့သည်။ သူသည် အရာခပ်သိမ်းကို ဘုရားသခင်၏ လက်တော်ထဲသို့ အပ်နှံခဲ့သည်။ သူသည် ဘာသာတရား မရှိသူတစ်ဦးကဲ့သို့ ဖြစ်ခဲ့ပါက၊ ခြံမွေးတိရစ္ဆာန်များ မွေးမြူခြင်းနှင့်ပတ်သက်လာလျှင် မိမိ၏ ကိုယ်ပိုင်အစီအစဉ်များကို အစဉ်သဖြင့် ထားရှိပြီး မိမိ၏ ကိုယ်ပိုင်စိတ်နှင့် စိတ်ကူးများကိုသာ အားကိုးကာ သူ စီစဉ်ထားသော ပန်းတိုင်များကို ရရှိရန် ဦးနှောက်ခြောက်အောင် စဉ်းစားခဲ့မည်ဆိုလျှင်၊ သူသည် ကျရှုံးမှုများနှင့် အဆင်မပြေမှုများစွာကို တွေ့ကြုံခံစားခဲ့ရလျှင်ပင် သူသည် ဘုရားသခင်၏ လက်တော်များ၊ ကိုယ်တော်၏ အချုပ်အခြာအာဏာနှင့် စီစဉ်မှုများကို မြင်နိုင်မည်လော။ (မမြင်နိုင်ပါ။) သူသည် ဘုရားသခင်ထံ မကြာခဏ ဆုမတောင်းဘဲ အရာခပ်သိမ်းကို ဘုရားသခင်ထံ မအပ်နှံခဲ့ပါက သူသည် ဘုရားသခင်၏ ကောင်းချီးမင်္ဂလာများကို တွေ့ကြုံခံစားခဲ့ရမည် မဟုတ်ပေ။ သူသည် သာမန်ယုံကြည်သူတစ်ဦးကဲ့သို့ မကြာခဏ အပျက်သဘောဆောင်ပြီး ပျော့ညံ့နေမည်ဖြစ်ကာ စိတ်ထဲ၌ အတိုက်အခံလုပ်ခြင်း ဖြစ်ပေါ်လာနိုင်ပြီး “ကျွန်ုပ်သည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီးဖြစ်သော်လည်း ကိုယ်တော်၏ ကောင်းချီးမင်္ဂလာ တစ်ခုတလေကိုမျှ မမြင်တွေ့ခဲ့ရပါ။ ဘုရားသခင်က ကျွန်ုပ် တောင်းလျှောက်ခဲ့သည့်အရာကို ကျွန်ုပ်အား မပေးခဲ့ပါ။ ကျွန်ုပ်သည် ကိုယ်တော်ထံ နေ့စဉ် တောင်းလျှောက်ပြီး ယဇ်ပူဇော်ပါသည်။ ဘုရားသခင် အမှန်တကယ် တည်ရှိပါက ကျွန်ုပ်အတွက် သူ၏ ကောင်းချီးမင်္ဂလာများသည် ကျွန်ုပ် တောင်းလျှောက်နိုင်သည် သို့မဟုတ် စိတ်ကူးနိုင်သည်ထက် ပို၍ ကြီးမားသင့်သည်။ ဤအရာသည် အဘယ်ကြောင့် ဖြစ်မလာခဲ့သနည်း။ ဘုရားသခင် အမှန်တကယ် တည်ရှိခြင်း ရှိမရှိကို ပြောရန် ခက်ခဲသည်” ဟု ဆိုလျက် ဘုရားသခင်ကိုပင် သံသယဝင်လာနိုင်ပေသည်။ သူသည် ဘုရားသခင်၏ တည်ရှိမှုကို မေးခွန်းထုတ်လိမ့်မည်ဖြစ်ပြီး ယင်းမှာ အပျက်သဘောဆောင်သော အကျိုးသက်ရောက်မှုတစ်ခု ဖြစ်သည်။ တစ်နည်းအားဖြင့်၊ သူသည် ဘုရားသခင်၏ လက်တော်များ သို့မဟုတ် သူ၏ အချုပ်အခြာအာဏာနှင့် အစီအစဉ်များကို မြင်နိုင်ခဲ့မည် မဟုတ်။ ထို့အပြင် ဘုရားသခင်နှင့်ပတ်သက်၍ သူ ညည်းညူမည်ဖြစ်ပြီး ဘုရားသခင်အပေါ် အထင်လွဲမှုများ၊ ရွံမုန်းမှုနှင့် ပုန်ကန်မှုတို့ သူ ဖြစ်ပေါ်ခဲ့မည်ဖြစ်သည်။ ဘုရားသခင်ကို ယုံကြည်သောလူတို့သည် ကောင်းချီးများကို အမြဲ လိုက်စားလျက် မိမိတို့ သဘောအတိုင်းလုပ်ဆောင်လျှင်၊ အဆုံးတွင်၊ ယောဘကဲ့သို့ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ”ဟု ပြောနိုင်ကြလိမ့်မည်လော။ ၎င်းတို့ထဲတွင် ဤအတွေ့အကြုံဆိုင်ရာ အသိပညာမျိုး ဖြစ်ပေါ်လိမ့်မည်လော။ (ဖြစ်ပေါ်လိမ့်မည် မဟုတ်ပါ။) သေချာပေါက် ဖြစ်ပေါ်လိမ့်မည် မဟုတ်။ အဘယ်ကြောင့် မဖြစ်ပေါ်သနည်း။ ပြဿနာသည် မည်သည့်နေရာတွင် တည်ရှိသနည်း။ (သူတို့သည် ဘုရားသခင်၏ အချုပ်အခြာအာဏာကို မယုံကြည်ကြသကဲ့သို့ ဘုရားသခင်၏ လိုအင်ဆန္ဒများကို ရှာဖွေခြင်းလည်း မရှိကြပါ။ ထိုအစား မိမိတို့၏ ကိုယ်ပိုင် အစီအစဉ်များနှင့် ရည်မှန်းချက်များကို အကောင်အထည်ဖော်ရန် လူ့နည်းလမ်းများကို အသုံးပြုကြသည်။) လူတို့သည် ဘုရားသခင်ကို မှီခိုအားကိုးမည့်အစား အဘယ်ကြောင့် မိမိတို့ကိုယ်ပိုင် ရည်မှန်းချက်များကို ရရှိရန် လူသားနည်းလမ်းများကို အသုံးပြုလျက် ဦးနှောက်ခြောက်ခံ စဉ်းစားကြသနည်း။ အစီအစဉ်များကို ၎င်းတို့ ပြုလုပ်ကြသည့်အခါ၊ ဘုရားသခင်၏ လိုအင်ဆန္ဒများကို ၎င်းတို့ ရှာဖွေကြသလော။ ၎င်းတို့သည် “ဘုရားသခင် မည်သည့်အရာ လုပ်ဆောင်မည်ကို ကျွန်ုပ် မသိပါ။ ကျွန်ုပ် ဦးစွာ ဤကဲ့သို့ အစီအစဉ်ဆွဲထားမည်၊ သို့သော် ကျွန်ုပ် အစီအစဉ်ဆွဲနေသည့် ပန်းတိုင် အောင်မြင်နိုင်ခြင်း ရှိမရှိကို ကျွန်ုပ် မသိပါ။ ဤသည်မှာ ကျွန်ုပ် အစီအစဉ်ဆွဲထားခြင်းသာ ရှိသေးသည်။ ကျွန်ုပ်၏ ရည်မှန်းချက် အောင်မြင်နိုင်ခဲ့လျှင် ဤသည်မှာ ဘုရားသခင်ထံမှ ကောင်းချီးမင်္ဂလာဖြစ်သည်။ မအောင်မြင်ခဲ့လျှင်မူ ဤသည်မှာ ကျွန်ုပ်၏ ကိုယ်ပိုင် ကြောင်းကျိုးမမြင်မှုကြောင့်သာ ဖြစ်လေသည်။ ကျွန်ုပ်၏ အစီအစဉ်သည် ဘုရားသခင်၏ ရည်ရွယ်ချက်များနှင့် မကိုက်ညီသောကြောင့်ဖြစ်သည်” ဟု ဆိုသော ကျိုးနွံနာခံသည့် သဘောထား ၎င်းတို့၌ ရှိသလော။ ဤသဘောထားမျိုး ၎င်းတို့တွင် ရှိကြသလော။ (မရှိကြပါ။) သို့ဆိုလျှင် ဤလုပ်ရပ်များသည် မည်သို့ ဖြစ်ပေါ်လာသနည်း။ ဤသည်တို့မှာ လူတို့၏ စိတ်ကူးစိတ်သန်းများနှင့် အယူအဆများ၊ သူတို့၏ လိုအင်ဆန္ဒများနှင့် ဘုရားသခင်အပေါ် သူတို့၏ ကျိုးကြောင်းမဆီလျော်သော တောင်းဆိုမှုများ ဖြစ်ကြ၏။ ယင်းတို့သည် ဖောက်ပြန်ပျက်စီးသော စိတ်သဘောထားများမှ ဖြစ်ပေါ်လာ၏။ ဤသည်မှာ ရှုထောင့်တစ်ခု ဖြစ်သည်။ ထို့အပြင် ထိုသို့သော လူများ၌ ဘုရားသခင်ကို ကျိုးနွံနာခံသော စိတ်နှလုံး ရှိသလော။ (မရှိပါ။) သူတို့၌ ဘုရားသခင်ကို ကျိုးနွံနာခံသော စိတ်နှလုံး မရှိသည်ကို သင် မည်သို့ မြင်သနည်း။ (သူတို့ အစီအစဉ်တစ်ခုကို ချမှတ်ပြီးသည်နှင့် ယင်းကို မဖြစ်မနေ အကောင်အထည်ဖော်ရမည်သာ ဖြစ်၏။) ဤသည်မှာ မည်သည့် စိတ်သဘောထားဖြစ်သနည်း။ မာနထောင်လွှားမှုနှင့် ပုန်ကန်ခြင်း ဖြစ်သည်။ ဘုရားသခင်က ၎င်းတို့ကို ကောင်းချီးပေးသည်ဟု ၎င်းတို့ ခံစားကြသော်လည်း၊ မိမိတို့ကိုယ်ပိုင် လိုအင်ဆန္ဒများနှင့် အစီအစဉ်များကို ရရှိကြသည့်အခါ ဘုရားသခင်ကို ဘေးဖယ်ထားလိုက်ကြသည်။ ဤသည်မှာ မာနထောင်လွှားသော စိတ်သဘောထားတစ်ခု ဖြစ်သည်။ ဘုရားသခင်ကို ဘေးဖယ်ထားသည့်အခါ ၎င်းတို့ ကျိုးနွံနာခံနေကြသလော။ ကျိုးနွံနာခံခြင်း မရှိကြသကဲ့သို့ ၎င်းတို့ စိတ်နှလုံးများထဲတွင် ဘုရားသခင် မရှိပေ။ ဘုရားသခင်က အမှုအရာများကို မည်သို့ လုပ်ဆောင်လိုသည်ကို မဆိုထားနှင့်၊ အမှုအရာများအပေါ် ဘုရားသခင်က မည်သို့ အချုပ်အခြာအာဏာ စွဲကိုင်ပြီး စီစဉ်သည်ကို ၎င်းတို့ လုံးဝ မစဉ်းစားကြချေ။ ဤအရာမှ မည်သည့်အရာကို မြင်နိုင်သနည်း။ ၎င်းတို့သည် လုံးဝ မရှာဖွေကြ၊ ၎င်းတို့၌ မည်သည့် ကျိုးနွံနာခံမှုမျှ မရှိ၊ ၎င်းတို့၌ ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။၎င်းတို့သည် မိမိတို့ကိုယ်ပိုင် အစီအစဉ်များကို ဦးစွာ ပြုလုပ်ကြပြီးနောက်၊ ဘုရားသခင်၏ ရည်ရွယ်ချက်များအကြောင်းကို လုံးဝ မစဉ်းစားဘဲ လူသား နည်းလမ်းများ၊ စိတ်ကူးများနှင့် အယူအဆများပေါ် မှီခိုလျက်၊ မိမိတို့ အစီအစဉ်များအတိုင်း ပြုမူဆောင်ရွက်ကာ ကြိုးစားလုပ်ဆောင်ကြလေသည်။ မွေးမြူရေးနှင့် ပတ်သက်လာလျှင် လူတို့သည် အနည်းဆုံး ဤအချက်ကို သိရန် လိုအပ်၏။ “သင်၏ တတ်စွမ်းသမျှ လုပ်ဆောင်လော့၊ ကျန်သည်ကို ကောင်းကင်ဘုံသို့ အပ်နှံလော့” ဟူ၍ ဖြစ်သည်။ ဆိုလိုသည်မှာ “မွေးမြူရေး တိရစ္ဆာန်များကို ကောင်းမွန်စွာ ကျွေးမွေးရန် ကျွန်ုပ်၏ တာဝန်များကို ကျွန်ုပ် ကောင်းမွန်စွာ ဖြည့်ဆည်းမည်၊ သူတို့ကို အာဟာရချို့တဲ့ခြင်း သို့မဟုတ် အေးခဲခြင်း၊ ဆာလောင်ခြင်း သို့မဟုတ် ဖျားနာခြင်းတို့ကို ဖြစ်ခွင့်ပေးမည် မဟုတ်ပေ။ နောက်နှစ်တွင် ၎င်းတို့ရှိမည့် သားပေါက်အရေအတွက်မှာ ဘုရားလက်ထဲတွင်ရှိသည်။ ထိုအရာကို ကျွန်ုပ် မသိပါ။ ထိုအရာကို ကျွန်ုပ် မတောင်းဆိုသကဲ့သို့ အစီအစဉ်များ ပြုလုပ်မည် မဟုတ်ပါ။ ဤကိစ္စများအားလုံးသည် ဘုရားသခင်၏ သဘောအတိုင်း ဖြစ်သည်”ဟု ဆိုလိုပေသည်။ ၎င်းတို့သည် ပြုမူဆောင်ရွက်ရန် လူသား အယူအဆများနှင့် စိတ်ကူးများကို မရမက မှီခိုအားကိုးလျှင်၊ ဘုရားသခင်အပေါ် ကျိုးနွံနာခံတတ်သော သဘောထားတစ်ခု ရှိကြသလော။ (မရှိကြပါ။) ဤလုပ်ဆောင်နည်း နှစ်မျိုးအနက် မည်သည်က လူ၏ အလိုဆန္ဒမှ လာပြီး မည်သည်က ဘုရားသခင်ကို ကျိုးနွံနာခံမှုကို ပြသသနည်း။ (ပထမတစ်ခုသည် လူ၏ အလိုဆန္ဒမှ လာပြီး မယုံကြည်သူများ၏ လုပ်ဆောင်နည်း ဖြစ်၏။ ဒုတိယတစ်ခုမှာမူ ဘုရားသခင်ကို ရိုးသားစွာ ယုံကြည်ပြီး သမ္မာတရားကို ရှာဖွေသူများထံမှ လာ၏။) ၎င်းတို့နှစ်ဦးစလုံးသည် ဘုရားသခင်ကို ယုံကြည်ကြပြီး ၎င်းတို့နှစ်ဦးစလုံးသည် တူညီသောအရာကို လုပ်ဆောင်ကြသော်လည်း ၎င်းတို့၏ လုပ်ရပ်များ၏ ကြံရွယ်ချက်၊ မူလအစ၊ ပန်းတိုင်နှင့် စည်းမျဉ်းများသည် ကွဲပြားခြားနား၏။ထိုသို့ဖြင့်၊ လူတို့ ရှိကြသည့် လမ်းကြောင်းကို မြင်နိုင်ပေသည်။ ကွာခြားချက်တစ်ခု မရှိလေသလော။ မယုံကြည်သူတို့၏ အနှစ်သာရသည် ဘာသာမဲ့သူတို့၏ အနှစ်သာရ ဖြစ်သည်။ ၎င်းတို့ လုပ်ရပ်များ၏ အရင်းအမြစ်နှင့် ရည်မှန်းချက်သည် အဘယ်နည်း။ ၎င်းတို့စိတ်များတွင် အကျိုးအမြတ်ကို ရှေ့တန်းတင်ထားသဖြင့်၊ ထိုအရာသည် ၎င်းတို့ ကိုယ်ပိုင် အကျိုးစီးပွားများအတွက်သာ ဖြစ်သည်။ ထို့ကြောင့် ၎င်းတို့၏ လုပ်ရပ်များတွင်၊ မိမိတို့ကိုယ်ပိုင် စိတ်သဘောကို သီးသန့် မှီခိုအားကိုးကြလေသည်။ မိမိတို့ကိုယ်ပိုင် စိတ်သဘောကို ၎င်းတို့ မှီခိုကြသည်ဟု ငါ အဘယ်ကြောင့် ပြောသနည်း။ ၎င်းတို့သည် သေချာစဉ်းစားပြီးနောက် မိမိတို့ကိုယ်ပိုင် အစီအစဉ်များကို လုံးဝ ပြုလုပ်ကြသည်။ စိတ်လိုက်မာန်ပါ သို့မဟုတ် ကြောင်းကျိုးမမြင်စွာ ၎င်းတို့ ပြုမူဆောင်ရွက်ခြင်း မရှိကြပေ။ ထို့ထက်၊ ၎င်းတို့တွင် ကြံရွယ်ချက်များနှင့် ရည်မှန်းချက်များ ရှိကြသည်။ ဘုရားသခင်၏ ရည်ရွယ်ချက်များကို ၎င်းတို့ ထည့်မတွက်ကြပေ။ မိမိတို့ကိုယ်ပိုင် ဆုံးဖြတ်ချက်အပေါ် လုံးလုံးလျားလျား ပြုမူဆောင်ရွက်သည်။ ၎င်းတို့အတွက် အခြားမည်သူကမျှ အစီအစဉ်များ မပြုလုပ်ပေးသကဲ့သို့ ဤသို့ပြုမူဆောင်ရွက်ရန် အခြားမည်သူတစ်ဦးတစ်ယောက်ကမျှ ၎င်းတို့ကို အတင်းအကျပ်မခိုင်းပေ။ ၎င်းတို့ကိုယ်တိုင်က မိမိတို့ကိုယ်ပိုင် အစီအစဉ်များအတိုင်း ပြုမူဆောင်ရွက်ရန် ဆုံးဖြတ်ကြသောကြောင့် မိမိတို့ကိုယ်ပိုင် စိတ်သဘောအပေါ် မှီခိုကြခြင်း ဖြစ်သည်။ ထို့နောက် မိမိတို့ကိုယ်ပိုင် အစီအစဉ်များအတိုင်း၊ အဖိုးအခမည်မျှပေးရသည်ဖြစ်စေ၊ မိမိတို့ကိုယ်ပိုင် အလိုဆန္ဒများကို ဖြည့်ဆည်းပြီး ထိုအစီအစဉ်များ၏ ရည်မှန်းချက်များကို စွမ်းဆောင်ရရှိရန် ဦးနှောက်ခြောက်ခံစဉ်းစားကာ ပြုမူဆောင်ရွက်ကြသည်။ ၎င်းတို့ ပြုမူဆောင်ရွက်သည်နှင့်အမျှ၊ ဤမရေရာသော ထင်မြင်ချက်လည်း ရှိကြသည်။ “ဘုရားသခင်ကို ကျွန်ုပ် ယုံကြည်သောကြောင့် သူ ကျွန်ုပ်ကို သေချာပေါက် ကောင်းချီးပေးလိမ့်မည်”ဟူ၍ ဖြစ်သည်။ ဤသည်မှာ ရှက်ဖွယ်ဖြစ်သည် မဟုတ်လော။ မည်သည့် အခြေခံအကြောင်းရင်းပေါ်တွင် ဘုရားသခင်က သင့်ကို ကောင်းချီးပေးလိမ့်မည်နည်း။ ဘုရားသခင်က သင့်ကို ကောင်းချီးပေးလိမ့်မည်ကို သင် မည်သို့ သိသနည်း။ သင်၏ စိတ်ပိုင်းဖြတ်မှုများကြောင့် ဘုရားသခင်က အမှုအရာများကို ဖြစ်စေလိမ့်မည်လော။ ဤသည်မှာ ကျိုးကြောင်းမသင့်သော စိတ်ကူးတစ်ခု မဟုတ်လော။ ဘုရားသခင်က သင့်ကို သေချာပေါက် ကောင်းချီးပေးလိမ့်မည်ကို သင် ယုံကြည်လျှင်၊ ယင်းသည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံခြင်းနှင့် ညီမျှသလော။ (မညီမျှပါ။) သို့သော် လူများစွာက ဤအရာကို ရောထွေးကြသည်။ ၎င်းတို့က “ဘုရားသခင်က ငါ့ကို ကောင်းချီးပေးလိမ့်မည်ဟု ငါ ယုံကြည်သည်။ ပြီးလျှင် သူက ငါ၏ အလိုဆန္ဒကို ဖြည့်ဆည်းပေးလိမ့်မည်ဟု ငါ ယုံကြည်သည်”ဟု ပြောကြသည်။ ဤသည်မှာ ဘုရားသခင်အပေါ် ကျိုးနွံနာခံသော သဘောထားတစ်ခုဖြစ်သည်ဟု ၎င်းတို့ တွေးထင်ကြသည်။ ဤသည်မှာ အမှားတစ်ခု ဖြစ်သည် မဟုတ်လော။ အမှားတစ်ခု ဖြစ်ရုံသာမက၊ ဘုရားသခင်အပေါ် ပုန်ကန်ခြင်းနှင့် ပြစ်မှားစော်ကားခြင်းလည်း ဖြစ်သည်။ ဘုရားသခင်က သင့်ကို ကောင်းချီးပေးလိမ့်မည်ဟု ယုံကြည်ခြင်းသည် ဘုရားသခင်၏ အချုပ်အခြာအာဏာနှင့် အစီအစဉ်များကို သင် ကျိုးနွံနာခံသည်ဟု မဆိုလိုပေ။ ဤသည်တို့မှာ မတူကွဲပြားသော အရာနှစ်ခု ဖြစ်သည်။ ဤအရာကို ပြောဆိုခြင်းဖြင့်၊ သင်သည် သင်၏ မာနထောင်လွှားသော သဘာဝ၏ ထိန်းချုပ်ခြင်းကို လုံးဝ ခံနေရပြီး၊ ဤအရာကို ပြောဆိုခြင်းသည် သမ္မာတရား စည်းမျဉ်းများနှင့် မကိုက်ညီပေ။

ငါ ယခုတင် မိတ်သဟာယပြုခဲ့သည့် ဘုရားသခင်ကို ပုန်ကန်သည့် အပြုအမူ၏ အနှစ်သာရသည် မည်သည့်အရာ ဖြစ်သနည်း။ ဤကိစ္စရပ်၏ ရင်းမြစ်ကို စိတ်ဖြာလေ့လာဆွေးနွေးလော့။ ထိုအရာ၌ သမ္မာတရား လက်တွေ့လုပ်ဆောင်မှု တစ်ခုတလေ ရှိသလော။ ကျိုးနွံနာခံမှု တစ်ခုတလေ ရှိသလော။ ၎င်းတို့၏ စိတ်နှလုံးတွင် ဘုရားသခင်အတွက် နေရာတစ်ခု ရှိသလော။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး ရှိကြသလော။ (မရှိကြပါ။) သင်တို့အားလုံးက ငြင်းကြသောကြောင့် တိတိကျကျ ပြောရလျှင်၊ ဤအရာများက ပေါ်လွင်ထင်ရှားသည့် နည်းလမ်းများမှာ အဘယ်နည်း။ သင်သည် ဤအရာကို မိမိကိုယ်ကိုနှင့် ယှဉ်ကြည့်ရမည်ဖြစ်ပြီး၊ မည်သို့ စိတ်ဖြာလေ့လာဆွေးနွေးရမည်ကို သိရမည်။ ထိုအရာကို မည်သို့ စိတ်ဖြာလေ့လာဆွေးနွေးရမည်ကို သင် သိလျှင်၊ သင့်အတွင်းရှိ အခြေအနေအား မည်သို့ အကဲဖြတ်ရမည်ကို သင် သိလိမ့်မည်ဖြစ်ပြီး၊ သင် လက်တွေ့လုပ်ဆောင်သည့်အရာအားလုံးက စည်းမျဉ်းများနှင့် ကိုက်ညီခြင်း ရှိမရှိဟူသည်နှင့် သမ္မာတရားကို သင် လက်တွေ့လုပ်ဆောင်နေခြင်း ရှိမရှိဟူသည်တို့ကို သင် သိလိမ့်မည် ဖြစ်သည်။ ပထမဆုံး၊ လူတို့သည် သမ္မာတရားကို ရှာဖွေခြင်းမရှိဘဲ မိမိတို့ အစီအစဉ်များကို ဦးစွာ ပြုလုပ်ကြလျှင်၊ ဤနေရာ၌ ကျိုးနွံနာခံမှုတစ်ခုတလေ ရှိသလော။ (မရှိပါ။) ကျိုးနွံနာခံခြင်းမရှိသည်ကို မြင်သည့်အခါ၊ ကျိုးနွံနာခံတတ်ရန်အလို့ငှာ အဘယ်သို့ လက်တွေ့လုပ်ဆောင်သင့်သနည်း။ (ဘုရားသခင်၏ အလိုဆန္ဒများကို ဦးစွာပထမ ရှာဖွေသင့်သည်။) ကိစ္စရပ်များစွာတွင်၊ ဘုရားသခင်သည် သူ၏ အလိုဆန္ဒများကို သင့်အားရှင်းလင်းစွာ မပြပေ။ ထို့ကြောင့် သင်သည် သမ္မာတရားကို လက်တွေ့လုပ်ဆောင်သည်ဟု အဘယ်သို့ သေချာနိုင်သနည်း။ (သေချာရန် ဘုရားသခင်ထံ ဆုတောင်းခြင်းအပေါ် ကျွန်ုပ်တို့ မှီခိုရပါမည်။) အကြိမ်အနည်းငယ် သင် ဆုတောင်းပြီး၊ ဘုရားသခင်၏ အလိုဆန္ဒများကို သင် နားမလည်သေးလျှင်၊ မည်သည့်အရာကို လုပ်ဆောင်သနည်း။ ကြောင်းကျိုးမမြင်စွာ မပြုမူနှင့်။ ပထမဆုံး၊ ဤနည်းဖြင့် ပြုမူဆောင်ရွက်ခြင်းက လိုအပ်ခြင်း ရှိမရှိ၊ ဤလုပ်ရပ်များက ဘုရားသခင်၏ အစီအစဉ်များနှင့် သက်ဆိုင်ခြင်း ရှိမရှိ၊ ဤသို့ ပြုမူဆောင်ရွက်ရန် အခြေအနေများက ပြည့်မီခြင်း ရှိမရှိဆိုသည်နှင့် သင်၏ အစီအစဉ်ကို သင် စွမ်းဆောင်ရရှိနိုင်ခြင်း ရှိမရှိဟူသည်တို့ကို ကြည့်လော့။ စွမ်းဆောင်မရရှိနိုင်ဘဲ ဤအစီအစဉ်ကို သင် ဆက်လက် စွဲမြဲနေလျှင်၊ ယင်းမှာ ကျိုးကြောင်းမသင့်သည့် ဆောင်ရွက်ပုံနည်းလမ်းတစ်ခုဖြစ်သည့်သဘော မဟုတ်လော။ သင်၏ အစီအစဉ်များနှင့် စိတ်ကူးများက လက်တွေ့ကျခြင်း ရှိမရှိက အလွန်အရေးပါသည်။ သင်၏ စိတ်နှလုံးတွင် သင်က၊ “ဤအစီအစဉ်ကို ငါ အရင်ဆုံး လုပ်မည်။ ပြီးလျှင် ဘုရားသခင်က ငါ့ကို ကောင်းချီးပေးလျှင် ဤအရာထက်ပင် ငါ အကျိုးရရှိကောင်း ရရှိလိမ့်မည်”ဟု သင် တွေးလေသည်။ သင်သည် ကံစမ်းသော စိတ်နေသဘောထားရှိပြီး၊ ထို့နောက်တွင် သင်၏ ကိုယ်ပိုင် အလိုဆန္ဒပေါ် မှီခိုကာ သင်ယုံကြည်သည့်အတိုင်း ခိုင်ခိုင်မာမာ ရပ်တည်ရန် ကြိုးစားလေသည်။ သင်၏ ရည်မှန်းချက်များနှင့် စိတ်ဆန္ဒများက ကြီးမားပြီး၊ သင်သည် မာနထောင်လွှားကာ ရိုင်းလည်း ရိုင်းစိုင်းလေသည်။ လူတို့၏ အစီအစဉ်များနှင့် စိတ်ပိုင်းဖြတ်မှုများသည် လမ်းလွဲမှုများ အမြဲရှိပြီး၊ ၎င်းတို့ လက်တွေ့လုပ်ဆောင်သင့်သည့်အရာများ မဟုတ်ပေ။ လူတို့သည် သမ္မာတရား သို့မဟုတ် ဘုရားသခင်၏ ရည်ရွယ်ချက်များကို နားမလည်ကြသည့်အခါ၊ ၎င်းတို့၏ အစီအစဉ်များနှင့် စိတ်ပိုင်းဖြတ်မှုများသည် မှန်ကန်နိုင်သလော။ ယင်းတို့သည် ဘုရားသခင်၏ ရည်ရွယ်ချက်များနှင့် ကိုက်ညီနိုင်သလော။ ဤသည်မှာ သေချာသောအရာတစ်ခု မဟုတ်ပေ။ အဘယ်ကြောင့်ဆိုသော် လူတို့ မဆုံးဖြတ်နိုင်သည့်၊ နားမလည်သည့် ကိစ္စရပ်များစွာ ရှိသောကြောင့်ဖြစ်သည်။ လူတို့၏ စိတ်ပိုင်းဖြတ်မှုများနှင့် အစီအစဉ်များသည် လူသား စိတ်ကူးများ၊ ၎င်းတို့၏ ထင်ကြေးများနှင့် ထင်မြင်ချက်များသာဖြစ်သည်။ သမ္မာတရားကို နားမလည်သောသူတို့သည် အရာခပ်သိမ်းက ဘုရားလက်ထဲရှိကြောင်းနှင့် ယင်းတို့ကို သူက စီစဉ်ညွှန်ကြားပြီး စီစဉ်ကြောင်းကို မမြင်နိုင်ကြပေ။ ဘုရားသခင်၏ လက်တော်များက မည်သည့်အရာ လုပ်ဆောင်နေသည်၊ သူ၏ ရည်ရွယ်ချက်များ မည်သည့်အရာများဖြစ်သည်ဆိုသည်နှင့် လူတို့အပေါ် လတ်တလောတွင် မည်သည့် အမှုကို သူ လုပ်ဆောင်နေသည်ဟူသည်တို့ကို သင် သိမြင်ရမည်။ သင်၏ အစီအစဉ်များနှင့် ဆုံးဖြတ်ချက်များက ဘုရားသခင် လုပ်ဆောင်လိုသည့် အမှုကို ဆန့်ကျင်လျှင်၊ သို့မဟုတ် ဘုရားသခင်၏ လိုအင်ဆန္ဒများနှင့် ဆန့်ကျင်ဘက်ဖြစ်လျှင် ရလဒ်က မည်သည့်အရာများ ဖြစ်လိမ့်မည်နည်း။ သင်၏ အစီအစဉ်များက ကျရှုံးရန် သေချာသည်။ လူတို့အနေဖြင့် မစီစဉ်သင့်ကြောင်းကို ဤကိစ္စရပ်များမှ သင် ရှင်းလင်းစွာ သိမြင်ရမည်ဖြစ်သည်။ စီစဉ်ခြင်းကိုယ်၌က အမှားတစ်ခု ဖြစ်သည်။ ဤသို့ဆိုလျှင် လူတို့သည် မှန်ကန်စွာ မည်သို့ လက်တွေ့လုပ်ဆောင်သင့်သနည်း။ ၎င်းတို့သည် အမှုအရာများကို ဖြစ်လာသည့်အတိုင်း ခံယူရန် သင်ယူသင့်သည်။ ၎င်းတို့ နားမလည်သည့် အမှုအရာများနှင့်ပတ်သက်၍ ကြောင်းကျိုးမမြင်စွာ မပြုမူ သို့မဟုတ် မစီစဉ်သင့်ပေ။ သင် နားမလည်နိုင်သည့် ကိစ္စရပ်များစွာရှိပြီး အလယ်တွင် မည်သည့်ပြဿနာများ ပေါ်ပေါက်ကောင်းပေါ်ပေါက်မည်ကို သင် မသိပေ။ ဤသည်တို့မှာ လူတို့၏ အစီအစဉ်များတွင် မျှော်လင့်မထားသည့် အခြေအနေများ ဖြစ်သလော။ သေချာပေါက် မဟုတ်ပေ။ ထို့ကြောင့် လူတို့၏ အစီအစဉ်များသည် အားလုံးက လူသား စိတ်ကူးများ၊ အနှစ်မဲ့သောအရာများနှင့် လက်တွေ့မကျသောအရာများသာ ဖြစ်သည်။ ထို့ကြောင့် မည်သည့်အရာကို လူတို့ လုပ်ဆောင်သင့်သနည်း။ တစ်နည်းအားဖြင့်၊ ဘုရားသခင်ကို ကျိုးနွံနာခံသော စိတ်နှလုံးတစ်ခု ရှိသင့်ကြပြီး၊ မိမိတို့ကိုယ်ပိုင် အစီအစဉ်တစ်ခုမျှ ၎င်းတို့ မပြုလုပ်သင့်ပေ။ နောက်တစ်နည်းအားဖြင့်၊ ၎င်းတို့သည် ဝတ်ကျေတမ်းကျေဖြစ်ခြင်းမရှိဘဲ မိမိတို့၏ တာဝန်များနှင့် ဝတ္တရားများကိုလည်း ဖြည့်ဆည်းရမည်။ သင် စီစဉ်ပြီး သတ်မှတ်သည့် အရာများကို သင် ဖြစ်မြောက်အောင်လုပ်နိုင်ခြင်း ရှိမရှိမှာမူ၊ ယင်းသည် ဘုရားလက်ထဲတွင် ရှိ၏။ သင်က အနည်းငယ်သာ စီစဉ်သော်လည်း ဘုရားသခင်က များစွာ သင့်ကိုပေးခြင်း ဖြစ်ကောင်းဖြစ်နိုင်သည်။ သင်က များစွာ စီစဉ်သော်လည်း အလွန်များစွာ မရရှိခြင်း ဖြစ်ကောင်းဖြစ်နိုင်သည်။ ထိုသို့သော အလားတူ အတွေ့အကြုံများစွာကို သင် ဖြတ်သန်းပြီးနောက်တွင်၊ လူ၏ အလိုဆန္ဒ သို့မဟုတ် အစီအစဉ်များပေါ်အခြေခံ၍ မည်သည့်အရာမျှ မပြောင်းလဲသည်ကို သင် သဘောပေါက်လိမ့်မည်။ အားလုံးက ကိစ္စရပ်များပေါ် ဘုရားသခင် စီစဉ်ပြီး အချုပ်အခြာအာဏာ စွဲကိုင်ပုံအပေါ် မူတည်သည်။ အရာခပ်သိမ်းက သူ၏ လက်ထဲတွင် ရှိသည်။ ဤသို့ အတွေ့အကြုံကို စဉ်ဆက်မပြတ် စုဆောင်းခြင်းအားဖြင့်၊ ဘုရားသခင်က အရာအားလုံးအပေါ် အမှန်တကယ် အချုပ်အခြာအာဏာရှိသည်ကို လူတို့ တွေ့ရှိလာကြသည်။ သင်၏ စိတ်နှလုံးတွင် ဘုရားသခင်က အရာအားလုံးပေါ် အချုပ်အခြာအာဏာရှိသည်ဟူသည့်အချက်ကို မှန်ကန်ကြောင်း သင် အတည်ပြုလျှင်၊ သမ္မာတရားကို သင် ရရှိပြီးဖြစ်လိမ့်မည်။ ယင်းမှာ အတွေ့အကြုံအားဖြင့် ရရှိခြင်း ဖြစ်သည်။ တစ်ခါတစ်ရံ၊ သင်၏ အစီအစဉ်များသည် အတော်အတန် ကောင်းမွန်ကောင်း ကောင်းမွန်နိုင်သော်လည်း၊ မမျှော်လင့်သည့်အရာများက အချိန်မရွေး ဖြစ်ပျက်နိုင်သည်။ ဖြစ်ပျက်လာနိုင်သည့် တစ်မူထူးသော အရာများစွာကို သင် စိတ်မကူးကြည့်နိုင်ပေ။ ယင်းသည် ကဏ္ဍတိုင်းတွင် သင်၏ စိတ်ကူးများနှင့် အစီအစဉ်များကို ကျော်လွန်သည်။ အမှုကိစ္စများစွာက သင့်အား ပြင်ဆင်ထားခြင်းမရှိဘဲ ကြုံရသကဲ့သို့ ခံစားရစေပြီး သင်၏ အစီအစဉ်တွင် အမှားများက မည်သည့်နေရာတွင် ရှိသည်၊ ထိုအစီအစဉ်များက အောင်မြင်မည်လော၊ ကျရှုံးမည်လောဆိုသည်နှင့် လူတို့ လုပ်နိုင်သည့်အရာ၊ မလုပ်နိုင်သည့်အရာတို့ကို သင် မသိပေ။ လူသားတို့၏ အစီအစဉ်များနှင့် စိတ်ကူးများ၏ အကန့်အသတ် အတိုင်းအတာပြင်ပတွင်ရှိသည့် လူသားများ ကြိုတင်မခန့်မှန်းနိုင်သည့် အရာများစွာရှိသည်ကို မသိစိတ်တွင် သင်ခံစားမိသည်။ ထိုသို့သော အချိန်တွင်၊ မည်သည့် ကောက်ချက်ကို သင် ချမိသနည်း။ (ဘုရားသခင်က အရာအားလုံးအပေါ် အချုပ်အခြာအာဏာရှိသည်ဟူ၍ ဖြစ်ပါသည်။) အရာအားလုံးပေါ် ဘုရားသခင်၏ အချုပ်အခြာအာဏာထဲတွင်၊ အသေးစိတ်အချက်တစ်ခု ရှိသည်။ ဘုရားသခင်က တစ်စုံတစ်ရာကို သင့်အား မပေးလျှင်၊ သင် မည်မျှ အလုပ်များသည်ဖြစ်စေ၊ အားသွန်ခွန်စိုက်လုပ်သည်ဖြစ်စေ၊ သို့မဟုတ် ရုန်းကန်သည်ဖြစ်စေ၊ အသုံးမဝင်ပေ။ ဘုရားသခင်က သင့်ကို ကောင်းချီးပေးလျှင်၊ အားလုံးက အခက်အခဲတစ်ခုမျှမရှိဘဲ ချောမွေ့စွာ အဆင်ပြေပြီး၊ မည်သူကမျှ သင့်ကို မတားဆီးနိုင်ပေ။ ဤကိစ္စရပ်တွင်၊ ဘုရားသခင်က ဆုံးဖြတ်ပိုင်ခွင့်ရှိကြောင်း၊ ဘုရားသခင်က သင်၏ အစီအစဉ်များအားလုံးကို အလွန်ရှင်းလင်းစွာ သိမြင်နိုင်ကာ ဤကိစ္စရပ်က သူ၏ လက်ထဲတွင် လုံးလုံးလျားလျား ရှိကြောင်းတို့ကို သင် သဘောပေါက်လိမ့်မည်။ ဤအတွေ့အကြုံဖြင့်၊ သင်၏ စိတ်နှလုံးသည် မရည်ရွယ်ဘဲ ဘုရားသခင်၏ အချုပ်အခြာအာဏာနှင့်ဆိုင်သော မှန်ကန်သည့် ထိုးထွင်းအမြင်နှင့် အသိတို့ စတင်ရှိလာလိမ့်မည်။ မည်သည့် ထိုးထွင်းအမြင်နှင့် အသိတို့ ဖြစ်သနည်း။ ဘုရားသခင်သည် ထိုအရာကို သင့်အား ပေးနေသည့်သူဖြစ်သည်။ ထိုအရာကို ဘုရားသခင်က သိမ်းယူလိုလျှင်၊ ဘုရားသခင်ကို သင် မည်မျှ ကျိုးနွံနာခံသည်ဖြစ်စေ၊ ဘုရားသခင်ကို သင် မည်မျှ သိကျွမ်းသည်ဖြစ်စေ အရေးမကြီးပေ။ ထိုအရာကို သူ သိမ်းယူသင့်လျှင်၊ သိမ်းယူလိမ့်မည် ဖြစ်သည်။ အားလုံးက သူ၏ လက်ထဲတွင်ရှိသည်။ အားလုံးကို သူက စီမံထားခြင်းဖြစ်ပြီး အားလုံးကို သူ စီစဉ်ထားခြင်း ဖြစ်သည်။ သင်သည် သင်၏ ကိုယ်ပိုင် ရွေးချယ်မှု မရှိသင့်ပေ။ ဤအချိန်တွင်၊ သင်၏ အစီအစဉ်များ၊ တွက်ချက်မှုများနှင့် ကိုယ်ရေးကိုယ်တာ ရည်မှန်းချက်တို့သည် သင်၏ စိတ်နှလုံးတွင် အဓိကနေရာကို ယူလိမ့်ဦးမည်လော။ ယူလိမ့်မည် မဟုတ်ပါ။ ဤလူသား အစီအစဉ်များနှင့် တွက်ချက်မှုများသည် သင်မသိလိုက်ဘဲ လျော့ပါးသွားလိမ့်မည်ဖြစ်ပြီး၊ ယင်းတို့ကို သင် စွန့်လွှတ်လိမ့်မည်။ ဤအရာများသည် မည်သို့ အစားထိုးခံရသနည်း။ သင့်အတွက် ဘုရားသခင်၏ အချုပ်အခြာအာဏာကို တွေ့ကြုံခြင်းသည် သူ၏ အချုပ်အခြာအာဏာကို တွေ့မြင်ခြင်းနှင့် ညီမျှသည်။ သင့်ထံမှ ဤအရာများကို သူ အဘယ်ကြောင့် သိမ်းယူခဲ့သည်ကို ဘုရားသခင် မပြောသော်လည်း၊ မည်သို့ပင်ဖြစ်စေ သင်သည် မသိစိတ်တွင် နားလည်လိမ့်မည်။ ဘုရားသခင်သည် သင့်ကို ချမ်းသာကြွယ်ဝမှုများစွာဖြင့် ကောင်းချီးပေးလျက် ဥစ္စာပစ္စည်းတစ်မျိုးဖြင့် ကောင်းချီးပေးလျှင်၊ ထိုသို့ အဘယ်ကြောင့် သူ လုပ်ဆောင်သည်ကို သင့်အား သူ မပြောပြပေ။ သို့သော် သင်၏ စိတ်နှလုံးတွင် ခံစားချက်တစ်ခု ရှိပြီး၊ ဤသည်မှာ လူတစ်ဦးက ရယူနိုင်သည့်အရာတစ်ခု မဟုတ်ဘဲ ဘုရားသခင်ထံမှ ကောင်းချီးတစ်ခုဖြစ်သည်ကို သင် သိလေသည်။ တစ်နေ့တွင်၊ အချို့သော အရာများကို သိမ်းယူခြင်းခံရပြီး၊ ယင်းမှာ ဘုရားသခင်ထံမှ လာသည်ကို သင်၏ စိတ်နှလုံးတွင် သင် ရှင်းလင်းစွာ သိလိမ့်မည်။ ဤအရာအားလုံးကို သင် ရှင်းလင်းစွာ သိသည့်အခါ၊ သင် လျှောက်သည့် ခြေလှမ်းတိုင်း၊ သင် အသက်ရှင်သည့် နေ့ရက်တိုင်းနှင့် သင် ကျော်လွန်သည့် နှစ်ကာလတိုင်းတွင် ဘုရားသခင်က သင့်ကို လမ်းပြနေသည်ကို သင် ခံစားရလိမ့်မည် မဟုတ်လော။ ဘုရားသခင်က သင့်ကို လမ်းပြသည်နှင့်အမျှ၊ သင်သည် သူနှင့် မျက်နှာချင်းဆိုင် တွေ့ဆုံလာပြီးဖြစ်ကြောင်း၊ နေ့စဉ် သူနှင့် သင် ဆက်ဆံရကြောင်း၊ နေ့တိုင်းတွင် သင်သည် အသစ်သော အသိပညာ ရှိပြီး၊ နှစ်တိုင်းတွင် သင်သည် ကြီးမားသော အကျိုးခံစားရခြင်းရှိကြောင်းကို သင်၏ မသိစိတ်တွင်ခံစားမိလိမ့်မည်။ မသိစိတ်တွင် ဘုရားသခင်၏ အချုပ်အခြာအာဏာနှင့် အစီအစဉ်များအပေါ် သင်၏ သိနားလည်မှုသည် ယခင်ထက် တိုး၍ နက်နဲလာလိမ့်မည်။ ဤအဆင့်တွင် သင် အတွေ့အကြုံရှိသည့်အခါ၊ ဘုရားသခင်သည် သင်၏ စိတ်နှလုံးတွင် နေရာတစ်ခု ရှိသည် မဟုတ်လော။ ဘုရားသခင်က သင်၏ စိတ်နှလုံးတွင် နေရာတစ်ခု ရှိလျှင်၊ သင့်ထံတွင် ဘုရားသခင်ကို ကြောက်ရွံ့သည့် စိတ်နှလုံးရှိသည်။ ထို့ကြောင့် အခြားအရာတစ်ခုတလေ သို့မဟုတ် အတွေးတစ်ခုတလေ သို့မဟုတ် သဘောတရားတစ်ခုတလေက သင့်ကို အထင်အမြင်မှားစေနိုင်မည်လော၊ သင့်ကို စိတ်ရှုပ်ထွေးစေနိုင်မည်လော သို့မဟုတ် သင့်ကို ဘုရားသခင်အား စွန့်ခွာစေနိုင်မည်လော။ မဖြစ်နိုင်ပေ။ သင်သည် ဘုရားသခင်အပေါ် စစ်မှန်သည့် အသိရှိလျှင်သာ၊ သင်၏ စိတ်နှလုံးတွင် သမ္မာတရားက သူ့ဘာသာ အမြစ်တွယ်ပြီးဖြစ်လျှင်သာ၊ ဘုရားသခင်သည် သင်၏ စိတ်နှလုံးတွင် အစဉ်ထာဝရ နေထိုင်နိုင်သည်။ သမ္မာတရားသည် သင်၏ စိတ်နှလုံးတွင် အမြစ်ချခြင်းမရှိလျှင်၊ ဘုရားသခင်သည် သင်၏ စိတ်နှလုံးတွင် အချိန်ကြာမြင့်စွာ ရှိနိုင်သလော။ သေချာပေါက် မရှိနိုင်ပေ။ အဘယ်ကြောင့်ဆိုသော် သင်၏ စိတ်နှလုံးသည် ဘုရားသခင်နှင့် ကင်းကွာနိုင်ပြီး သူ့ကို အချိန်မရွေး သစ္စာဖောက်နိုင်သောကြောင့် ဖြစ်သည်။ လူတို့သည် ၎င်းတို့၏ ဘဝများကို လမ်းညွှန်ရန် မိမိတို့၏ ကိုယ်ပိုင် စိတ်ကူးများ၊ အယူအဆများ၊ အစီအစဉ်များ၊ တွက်ချက်မှုများနှင့် စိတ်ဆန္ဒများကို အမြဲ အသုံးပြုလျှင်၊ ဘုရားသခင်နှင့်ဆိုင်သည့် ဤအသိပညာကို ၎င်းတို့ ရရှိနိုင်သလော။ (မရရှိနိုင်ပါ။) ထို့ကြောင့်၊ ယောဘကဲ့သို့ ဘုရားသခင်ကို ကျိုးနွံနာခံခြင်းအား စွမ်းဆောင်ရရှိရန်အလို့ငှာ၊ သင်၏ အတွေ့အကြုံနှင့် လက်တွေ့လုပ်ဆောင်မှု လမ်းကြောင်းက မှန်ကန်ရမည်။ သင်၏ လက်တွေ့လုပ်ဆောင်မှု လမ်းကြောင်းတွင် လမ်းလွဲမှုတစ်ခုရှိလျှင်၊ သင်၏ ယုံကြည်ခြင်း သို့မဟုတ် အလိုဆန္ဒက မည်မျှ ကြီးမားသည်ဖြစ်စေ၊ အသုံးမဝင်ပေ။ သင်၏ ရည်မှန်းချက်များက မည်မျှ မြင့်မားကောင်းမြင့်မားနိုင်သည်ဖြစ်စေ၊ အသုံးမဝင်ပေ။ ဘဝ၏ အရေးကိစ္စများစွာတွင် လူတို့၏ လက်တွေ့လုပ်ဆောင်မှု နည်းလမ်းများက လမ်းလွဲမှုများရှိကြသည်။ အပြင်ပန်းတွင်၊ လူတို့သည် ၎င်းတို့တွင် မြင့်မားသည့် စိတ်ပိုင်းဖြတ်ချက်ရှိကြသည့်အလား၊ ၎င်းတို့၏ စိတ်နှလုံးက စိတ်အားထက်သန်မှုအပြည့်ရှိကြသည့်အလား၊ များစွာ ဆင်းရဲဒုက္ခခံနိုင်ကြပြီး ကြီးမားသည့် အဖိုးအခပေးဆပ်နိုင်ကြသည့်ပုံပေါ်ကြသည်။ သို့သော် စုဆောင်းထားသည့် အတွေ့အကြုံများစွာရှိပြီးနောက်တွင်၊ အဆုံး၌၊ ဘုရားသခင်၏ အချုပ်အခြာအာဏာနှင့် အစီအစဉ်များအပေါ် အတွေ့အကြုံဆိုင်ရာ အသိပညာကို ၎င်းတို့ မရရှိကြသည်မှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့၏ လက်တွေ့လုပ်ဆောင်မှု နည်းလမ်းများက လမ်းလွဲမှုများရှိပြီး၊ ၎င်းတို့၏ တစ်ဖက်သတ်အသိ၊ ၎င်းတို့၏ အယူအဆများနှင့် စိတ်ကူးများအပြင်၊ ၎င်းတို့၏ အစီအစဉ်များက ဦးဆောင်သောကြောင့် ဖြစ်သည်။ ဤအရာများက ဦးဆောင်သောကြောင့် ဘုရားသခင်သည် ၎င်းတို့ထံမှ ကွယ်ဝှက်လေသည်။ ဘုရားနှုတ်ကပတ်တော်များက၊ “ငါသည် သန့်ရှင်းသော နိုင်ငံထံသို့ ပေါ်ထွန်းပြီး ညစ်ညူးသောပြည်ထံမှ ငါ့ကိုယ်ငါ ကွယ်ဝှက်သည်”ဟု ဆိုသည်။ “ညစ်ညူးသောပြည်”က မည်သည့်အရာကို ရည်ညွှန်းသနည်း။ ထိုအရာက လူတို့၏ အမျိုးမျိုးသော စိတ်ဆန္ဒများ၊ အစီအစဉ်များနှင့် စိတ်ပိုင်းဖြတ်မှုများကို ရည်ညွှန်းသည်။ မှန်သည်ဟု ၎င်းတို့ တွေးထင်သည့် ၎င်းတို့၏ ကောင်းမွန်သော ရည်ရွယ်ချက်များနှင့် ကြံရွယ်ချက်များကိုပင် ရည်ညွှန်းသည်။ ဤအရာများက သင့်အပေါ် ဘုရားသခင် အမှုမပြုအောင် တားဆီးပြီး၊ ယင်းတို့သည် သင့်ကို လုံးဝ ပိတ်ထားသည့် သင်၏ မျက်နှာရှေ့က နံရံတစ်ခုကဲ့သို့ဖြစ်သည်။ ထို့ကြောင့် သင်သည် ဘုရားသခင်၏ အချုပ်အခြာအာဏာကို လုံးဝ မမြင်နိုင်၊ သို့မဟုတ် မတွေ့ကြုံနိုင်ပေ။ ဘုရားသခင်၏ အချုပ်အခြာအာဏာကို သင် မမြင်နိုင်၊ သို့မဟုတ် မတွေ့ကြုံနိုင်လျှင်၊ သူ၏ အချုပ်အခြာအာဏာကို သင် သိရှိလာနိုင်သလော။ (သိရှိမလာနိုင်ပါ။) ဘုရားသခင်၏ အချုပ်အခြာအာဏာကို သင် မည်သည့်အခါတွင်မျှ သိရှိမလာနိုင်ပေ။

ယောဘသည် သူ၏ သားသမီးများကို ကိုင်တွယ်ဖြေရှင်းသည့်အခါတွင် သူထားရှိသည့် သဘောထားကို လာရောက်ကြည့်ရှုကြစို့။ ယောဘသည် ယေဟောဝါကို ကြောက်ရွံ့သော်လည်း သူ၏ သားသမီးများက ဘုရားသခင်ကို မယုံကြည်ခဲ့ကြပေ။ ဤသည်မှာ ယောဘအတွက် အလွန်ရှက်ဖွယ်ဖြစ်သည်ဟု အပြင်လူတို့က တွေးထင်ကြမည်မဟုတ်လော။ လူ၏ အယူအဆများအရ၊ ယောဘသည် ဂုဏ်မြင့်သော မိသားစုမှဖြစ်ပြီး၊ သူသည် ယေဟောဝါ ဘုရားသခင်ကို ကြောက်ရွံ့သော်လည်း သူ၏ သားသမီးများက ဘုရားသခင်ကို မယုံကြည်သောကြောင့် သူသည် ရိုသေလေးစားဖွယ်ရာ မရှိပေ။ ဤရိုသေလေးစားဖွယ်ရာရှိခြင်းနှင့်ဆိုင်သော အယူအဆသည် လူသား အလိုဆန္ဒမှ၊ လူသား၏ တစ်ဇောက်ကန်းဖြစ်ခြင်းမှ လာသည် မဟုတ်လော။ လူတို့က၊ “ဤသည်မှာ လုံးဝ လေးစားဖွယ်မကောင်းပါ။ ဘုရားသခင်ကို သူတို့ ယုံကြည်စေဖို့ ငါ နည်းလမ်းတစ်ခု စဉ်းစားပြီး ငါ၏ ရိုသေလေးစားဖွယ်ဖြစ်ခြင်းကို ပြန်ရယူရမည်”ဟု စဉ်းစားကောင်းစဉ်းစားနိုင်သည်။ ဤသည်မှာ လူသား အလိုဆန္ဒမှ ပေါက်ဖွားသည် မဟုတ်လော။ ဤသည်မှာ ယောဘ လုပ်ဆောင်ခဲ့သည့်အရာ ဟုတ်သလော။ (မဟုတ်ပါ။) ထိုအရာကို သမ္မာကျမ်းစာတွင် မည်သို့ မှတ်သားထားသနည်း။ (ယောဘသည် ယဇ်ပူဇော်ပြီး သူတို့အတွက် ဆုတောင်းပေးခဲ့ပါသည်။) ယောဘသည် သူတို့အတွက် ယဇ်ပူဇော်ပြီး ဆုတောင်းရုံဆုတောင်းခဲ့သည်။ ဤသည်မှာ မည်သည့် သဘောထားမျိုး ဖြစ်သနည်း။ ယောဘက လက်တွေ့လုပ်ဆောင်နေသည့် စည်းမျဉ်းများကို သင်တို့ မြင်နိုင်သလော။ ယောဘက သူ့သားသမီးများ၏ ပျော်ပွဲရွှင်ပွဲကို တားဆီးခဲ့ခြင်း သို့မဟုတ် နှောင့်ယှက်ခဲ့ခြင်း ရှိမရှိကို ငါတို့ မသိကြသော်လည်း၊ သူ သေချာပေါက် မပါဝင်ခဲ့ပေ။ ၎င်းတို့အတွက် သူ ယဇ်သာပူဇော်ပေးခဲ့သည်။ သူက၊ “ယေဟောဝါ ဘုရားသခင်၊ သူတို့ကို တို့ထိတော်မူပါ၊ ကိုယ်တော့်ကို ယုံကြည်စေပြီး ကိုယ်တော်၏ ကျေးဇူးတော်ကို ရရှိစေပါ။ ကျွန်ုပ် ပြုသည့်အတိုင်း သူတို့ကို ကိုယ်တော့်ကို ကြောက်ရွံ့စေပြီး မကောင်းမှုကို ရှောင်ကြဉ်စေပါ”ဟု တစ်ကြိမ်တစ်ခါမျှ ဆုတောင်းခဲ့သလော။ ဤသို့ သူ တစ်ကြိမ်တစ်ခါမျှ ဆုတောင်းခဲ့သလော။ သမ္မာကျမ်းစာက ထိုသို့သော မှတ်တမ်း မပါရှိပေ။ ယောဘ၏ ဆောင်ရွက်ပုံနည်းလမ်းမှာ ၎င်းတို့နှင့် ကင်းအောင်နေခြင်း၊ ယေဟောဝါ ဘုရားသခင်ကို ၎င်းတို့ ပြစ်မှားမိမည်စိုးသဖြင့်၊ ၎င်းတို့အတွက် ယဇ်ပူဇော်ပေးခြင်းနှင့် စိုးရိမ်ပေးခြင်းတို့ ဖြစ်သည်။ ယောဘသည် ဤအရာများကို လက်တွေ့လုပ်ဆောင်ခဲ့သည်။ သူ၏ လက်တွေ့လုပ်ဆောင်မှု စည်းမျဉ်းများမှာ အဘယ်နည်း။ သူသည် ၎င်းတို့ကို ဖိအားမပေးခဲ့ပေ။ သို့ဆိုလျှင် ယောဘသည် ဘုရားသခင်ကို သူ၏ သားသမီးများ ယုံကြည်ရန် အလိုရှိသလော၊ အလိုမရှိသလော။ ၎င်းတို့ ယုံကြည်ရန် သူ အလိုရှိသည်မှာ အမှန်ဖြစ်၏။ ဘုရားသခင်ကို ယုံကြည်သည့် ဖခင်တစ်ဦးအနေဖြင့်၊ မိမိ၏ သားသမီးများက ဘုရားသခင်ကို လေးနက်စွာ ယုံကြည်ခြင်းမရှိဘဲ လောကကို ဤသို့ ဖက်တွယ်သည်ကို မြင်ရခြင်းသည် သူ့ကို အလွန်ဝမ်းနည်းစေခဲ့မည် ဖြစ်သည်။ သူသည် သူ၏ သားသမီးများက ဘုရားသခင်ရှေ့သို့ လာရန်၊ သူကဲ့သို့ပင် ယဇ်ပူဇော်ရန်၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ရန်နှင့် ဘုရားသခင်၏ အချုပ်အခြာအာဏာနှင့် အစီအစဉ်များကို လက်ခံရန် အလိုရှိခဲ့သည်မှာ သေချာသည်။ ဤသည်မှာ ရိုသေလေးစားဖွယ်ဖြစ်ခြင်းနှင့်ဆိုင်သော ပြဿနာတစ်ခု မဟုတ်။ မိဘတစ်ဦး၏ တာဝန်ဖြစ်သည်။ သို့သော် သူ၏ သားသမီးများသည် ယုံကြည်ရန် မရွေးချယ်ခဲ့ကြသကဲ့သို့၊ ဖခင်တစ်ဦးအနေဖြင့်၊ ယောဘသည် ၎င်းတို့ကို ဖိအားမပေးခဲ့ပေ။ ယင်းမှာ သူ၏ သဘောထား ဖြစ်သည်။ ဤသို့ဆိုလျှင် မည်သည့်အရာကို သူ လုပ်ဆောင်ခဲ့သနည်း။ သူသည် ၎င်းတို့ကန်ကျောက် အော်ဟစ်လျက်ရှိစဉ်တွင် တရွတ်တိုက် ဆွဲခေါ်ခဲ့ရသလော သို့မဟုတ် ၎င်းတို့ကို ဖျောင်းဖျရန် ကြိုးစားခဲ့သလော။ (မကြိုးစားခဲ့ပါ။) သေချာပေါက် မကြိုးစားခဲ့ပေ။ အလွန်ဆုံးအနေဖြင့်၊ သူသည် တိုက်တွန်းခွန်အားပေးသည့် စကားအနည်းငယ်ကို ရံဖန်ရံခါ ပြောဆိုခဲ့ပြီး၊ သူ၏ သားသမီးများက နားမထောင်ကြသည့်အခါ၊ သူ လက်လျှော့လိုက်သည်။ မည်သည့်အရာကိုမျှ အကန့်အသတ် ဘောင်ကျော်လွန်းစွာ မလုပ်ဆောင်ရန် ၎င်းတို့ကို သူ ပြောပြီးနောက် တစ်ဦးချင်းစီက မိမိတို့ကိုယ်ပိုင်ဘဝကို အသက်ရှင်နေထိုင်လျက် ပြတ်သားသည့် စည်းကိုသတ်မှတ်လျက် ၎င်းတို့နှင့် သူ ခွဲနေခဲ့သည်။ ယေဟောဝါ ဘုရားသခင်ကို ၎င်းတို့ ပုန်ကန်ပြစ်မှားမိမည်ကို ကြောက်သောကြောင့် ယောဘက ၎င်းတို့အတွက် ယဇ်ပူဇော်ပေးခဲ့သည်။ သူသည် ၎င်းတို့၏ နေရာတွင် ယဇ်ပူဇော်ခဲ့ခြင်း မဟုတ်။ သူ့ထံတွင် ဘုရားသခင်ကို ကြောက်ရွံ့သော စိတ်နှလုံးရှိသောကြောင့် ထိုအရာကို သူ လုပ်ဆောင်ခဲ့ခြင်း ဖြစ်သည်။ ယောဘသည် ၎င်းတို့အပေါ် ဖိအားမပေးခဲ့သကဲ့သို့ ၎င်းတို့ ကန်ကျောက်အော်ဟစ်လျက်ရှိစဉ်တွင် တရွတ်တိုက်ဆွဲခေါ်ခြင်း မရှိသည့်အပြင်၊ “ဤသည်တို့မှာ ငါ၏ သားသမီးများဖြစ်သည်။ ဘုရားသခင်က လူအနည်းငယ် နောက်ထပ် ရနိုင်ရန်အလို့ငှာ ဘုရားသခင်ကို ယုံကြည်အောင် သူတို့ကို ငါ လုပ်ရမည်”ဟုလည်း မပြောခဲ့ပေ။ ဤအရာကို သူ မပြောခဲ့သကဲ့သို့ ထိုသို့သော အစီအစဉ် သို့မဟုတ် တွက်ချက်မှုတစ်ခုမျှ သူ မရှိခဲ့သည့်အပြင်၊ ဤသို့ ပြုမူဆောင်ရွက်ခဲ့ခြင်းလည်း မရှိပေ။ ဤသို့ ပြုမူဆောင်ရွက်ခြင်းသည် လူသား အလိုဆန္ဒမှ လာသည်ကို၊ ဘုရားသခင် မနှစ်သက်သည်ကို သူ သိခဲ့သည်။ ယောဘသည် သူ၏ သားသမီးများကို တိုက်တွန်းရုံတိုက်တွန်းခဲ့ပြီး၊ ၎င်းတို့အတွက် ဆုတောင်းခဲ့သည်။ သို့သော် သူသည် ၎င်းတို့ကို ဖိအားပေးခြင်း မရှိခဲ့၊ သို့မဟုတ် ၎င်းတို့ ကန်ကျောက်အော်ဟစ်လျက်ရှိစဉ်တွင် တရွတ်တိုက်ဆွဲခေါ်ခြင်း မရှိခဲ့ပေ။ သူသည် ရှင်းရှင်းလင်းလင်း ခွဲနေခဲ့သည်။ ဤသည်မှာ ယောဘ၏ ဆင်ခြင်တုံတရားဖြစ်ခဲ့ပြီး၊ လက်တွေ့လုပ်ဆောင်မှု စည်းမျဉ်းတစ်ခုလည်း ဖြစ်ခဲ့သည်။ ဘုရားသခင်ကို ပုန်ကန်ပြစ်မှားမည့် အရာတစ်ခုတလေကို လုပ်ဆောင်ရန် လူသား အလိုဆန္ဒ သို့မဟုတ် ကောင်းမွန်သည့် ရည်ရွယ်ချက်များပေါ် မှီခိုခြင်း မရှိနှင့်ဟူ၍ ဖြစ်သည်။ ထို့အပြင်၊ ၎င်းတို့သည် ဘုရားသခင်ကို ယုံကြည်ခဲ့ခြင်း မရှိသကဲ့သို့ ဘုရားသခင်က ၎င်းတို့ကို မတို့ထိခဲ့ပေ။ ယောဘက ဘုရားသခင်၏ ရည်ရွယ်ချက်ကို နားလည်ခဲ့သည်။ “ဘုရားသခင်သည် သူတို့အပေါ် အမှုပြုခြင်း မရှိသောကြောင့် သူတို့အတွက် ငါ ဆုတောင်းမည် မဟုတ်ပါ။ ဘုရားသခင်အပေါ် မည်သည့်အရာမျှ ငါ တောင်းဆိုမည်မဟုတ်သကဲ့သို့ ဤကိစ္စရပ်တွင် ဘုရားသခင်ကို ငါ မပုန်ကန်မပြစ်မှားချင်ပါ”ဟူ၍ ဖြစ်သည်။ သူ၏ သားသမီးများ ကယ်တင်ခံရဖို့၊ ယေဟောဝါရှေ့သို့ ၎င်းတို့ လာပြီး ကောင်းချီးခံစားရဖို့ မျက်ရည်စက်လက်ဖြင့် သူ လုံးဝ ဆုတောင်းမည်မဟုတ်၊ အစာရှောင်မည်မဟုတ်ပေ။ သူသည် ဤသို့ လုံးဝ ပြုမိမည်မဟုတ်ပေ။ ဤသို့ ပြုမူခြင်းက ဘုရားသခင်ကို ပုန်ကန်ပြစ်မှားမည်ဖြစ်ကြောင်းနှင့် ဘုရားသခင်က နှစ်သက်မည်မဟုတ်ကြောင်းကို သူ သိခဲ့သည်။ ဤအသေးစိတ်အချက်များမှ မည်သည့်အရာကို သင် မြင်နိုင်သနည်း။ ယောဘ၏ ကျိုးနွံနာခံခြင်းသည် စစ်မှန်သလော။ (စစ်မှန်ပါသည်။) သာမန်လူသည် ဤကျိုးနွံနာခံမှုမျိုးကို စွမ်းဆောင်ရရှိနိုင်သလော။ သာမန်လူက မရရှိနိုင်ပေ။ သားသမီးများသည် ၎င်းတို့ မိဘများ၏ တန်ဖိုးအထားရဆုံး ရတနာများဖြစ်သည်။ ထို့ကြောင့် ၎င်းတို့က ဤသို့ပျော်ကြသည့်အခါ၊ ဘုရားသခင် ရှေ့မှောက်သို့ မလာဘဲ၊ ဆိုးယုတ်သည့် ရေပန်းစားမှုများနောက်လိုက်ကြပြီး ဘုရားသခင်ကို ယုံကြည်ကာ ကယ်တင်ခံရမည့် ၎င်းတို့၏ အခွင့်အရေး ဆုံးရှုံးသည်ကိုလည်းကောင်း၊ ပြီးလျှင် ထာဝရပြစ်ဒဏ်ခံရသောအဖြစ်သို့ပင် ကျရောက်သွားနိုင်ပြီး ဖျက်ဆီးခံရမည်ကိုလည်းကောင်း မြင်ရခြင်းတို့သည် သာမန်လူအတွက် စိတ်ပိုင်းဆိုင်ရာအရ အောင်မြင်ကျော်လွှားရန် အလွန်ခက်ခဲသော ဒုက္ခတစ်ခု ဖြစ်သည်။ သို့သော် ယောဘက ထိုအရာကို ဖြစ်မြောက်အောင် လုပ်နိုင်ခဲ့သည်။ သူသည် တစ်ခုတည်းသောအရာကိုသာ လုပ်ဆောင်ခဲ့သည်။ ယင်းမှာ ၎င်းတို့အတွက် မီးရှို့ရာယဇ်ပူဇော်ကာ မိမိစိတ်နှလုံးတွင် စိုးရိမ်ပူပန်ခြင်း ဖြစ်သည်။ ထိုမျှသာဖြစ်၏။ သူ၏ သားသမီးများသည် သူ အမြတ်နိုးဆုံးသော သွေးသားများ ဖြစ်သော်လည်း၊ ၎င်းတို့အတွက် ဘုရားသခင်ကို ပုန်ကန်ပြစ်မှားမည့် မည်သည့်အရာကိုမျှ သူ အပိုမလုပ်ခဲ့ပေ။ ယောဘ၏ ဤလက်တွေ့လုပ်ဆောင်မှု စည်းမျဉ်းကို သင် မည်သို့ တွေးထင်သနည်း။ ထိုအရာက သူ့ထံတွင် ဘုရားသခင်ကို ကြောက်ရွံ့သော စိတ်နှလုံးရှိကြောင်းနှင့် သူသည် ဘုရားသခင်ကို အမှန်တကယ် ကျိုးနွံနာခံခဲ့ကြောင်း ပြသည်။ သူ့သားသမီးများ၏ အနာဂတ်နှင့်ဆိုင်သည့် ကိစ္စရပ်များနှင့် ပတ်သက်လာသည့်အခါ၊ သူသည် လုံးဝ ဆုမတောင်းခဲ့သကဲ့သို့ လူသား အလိုဆန္ဒပေါ် အခြေခံသည့် မည်သည့် ဆောင်ရွက်ပုံနည်းလမ်းကိုမျှ အသုံးမပြုခဲ့ပေ။ သူသည် မိမိကိုယ်တိုင် မသွားဘဲ သူ၏ အစေခံများကို အချို့သော အရာများ လုပ်ဆောင်ရန် စေလွှတ်ခြင်းသာပြုလုပ်ခဲ့သည်။ ဤပျော်ပွဲရွှင်ပွဲတွင် သူ မပါဝင်ရသည့် အကြောင်းရင်းမှာ သူသည် ဤအရာများဖြင့် ညစ်ညမ်းခြင်းခံရန် မလိုလားခဲ့သောကြောင့်ဖြစ်ပြီး၊ ထို့အပြင် ၎င်းတို့နှင့် သူ မရောနှောချင်ခဲ့ပေ။ ၎င်းတို့နှင့် ရောနှောခြင်းအားဖြင့် သူသည် ဘုရားသခင်ကို ပုန်ကန်ပြစ်မှားမိမည် ဖြစ်သည်။ ထို့ကြောင့် သူသည် ဆိုးယုတ်သော နေရာများနှင့် ကင်းအောင်နေခဲ့သည်။ ယောဘ၏ လက်တွေ့လုပ်ဆောင်မှုများအတွက် သီးသန့် အသေးစိတ်အချက်များ ရှိသလော။ ပထမဆုံး၊ သူ၏ သားသမီးများကို သူ ဆက်ဆံပုံအကြောင်း ပြောကြစို့။ သူ၏ ရည်မှန်းချက်မှာ အရာခပ်သိမ်းတွင် ဘုရားသခင်၏ အစီအစဉ်များနှင့် စီစဉ်ညွှန်ကြားမှုများကို ကျိုးနွံနာခံရန် ဖြစ်သည်။ သူသည် ဘုရားသခင် မလုပ်ဆောင်ခဲ့သည့် အရာများကို ဖိအားပေးရန် မကြိုးစားခဲ့သကဲ့သို့၊ လူသား အလိုဆန္ဒများပေါ်အခြေခံ၍ တွက်ချက်မှုများနှင့် အစီအစဉ်များ မရှိခဲ့ပေ။ သူသည် အရာခပ်သိမ်းတွင် ဘုရားသခင်၏ အစီအစဉ်များနှင့် စီစဉ်ညွှန်ကြားမှုများကို နားထောင်ကာ စောင့်ဆိုင်းခဲ့သည်။ ဤသည်မှာ ယေဘုယျစည်းမျဉ်းတစ်ခု ဖြစ်သည်။ အသေးစိတ်ကျသော လက်တွေ့လုပ်ဆောင်ခြင်း နည်းလမ်းများမှာ အဘယ်အရာများဖြစ်ခဲ့သနည်း။ (သူ၏ သားသမီးများ ပျော်ကြချိန်တွင် သူ မပါဝင်ခဲ့ပါ။ သူသည် ၎င်းတို့နှင့် ကင်းအောင်နေခဲ့ပြီး၊ ၎င်းတို့အတွက် မီးရှို့ရာယဇ်များ ပူဇော်ခဲ့သော်လည်း ၎င်းတို့အား ဘုရားသခင်ကို ယုံကြည်ရန် မရမက မတောင်းဆိုခဲ့သကဲ့သို့ ၎င်းတို့ကန်ကျောက်အော်ဟစ်လျက်ရှိစဉ်တွင် တရွတ်တိုက်ဆွဲမခေါ်ခဲ့ဘဲ ၎င်းတို့နှင့် ရှင်းရှင်းလင်းလင်း ခွဲနေခဲ့သည်။) ဤသည်မှာ လက်တွေ့လုပ်ဆောင်မှု စည်းမျဉ်း ဖြစ်သည်။ သာမန်လူသည် ဤကိစ္စရပ်ကို ကြုံရသည့်အခါ မည်သို့ လက်တွေ့လုပ်ဆောင်သနည်း။ (၎င်းတို့သည် မိမိတို့ သားသမီးများက ဘုရားသခင်ကို ယုံကြည်ရန် ဘုရားသခင်ထံ ဆုတောင်းကြသည်။) အခြား မည်သည့်အရာ ရှိသေးသနည်း။ ဘုရားသခင်က ထိုအရာကို မလုပ်ဆောင်လျှင်၊ ၎င်းတို့သည် မိမိတို့ သားသမီးများက ကောင်းချီးခံစားရရန်အလို့ငှာ ဘုရားကျောင်းသို့ တရွတ်တိုက်ဆွဲခေါ်သွားကြသည်။ ၎င်းတို့က ကောင်းကင်နိုင်ငံထဲသို့ ဝင်ရောက်ခြင်းနှင့်ဆိုင်သည့် ကြီးမားသော အကျိုးကျေးဇူးကို ရရှိပြီးဖြစ်ကာ ၎င်းတို့ သားသမီးများက မရရှိကြသေးသည်ကို မြင်သောကြောင့် ၎င်းတို့ စိတ်နှလုံးတွင် နာကျင်ခံစားပြီး ဝမ်းပန်းတနည်း ဖြစ်ကြသည်။ ၎င်းတို့သည် မိမိတို့သားသမီးများအား ဤအကျိုးကျေးဇူးကို ဆုံးရှုံးမသွားစေချင်ကြသောကြောင့် မိမိတို့၏ သားသမီးများကို ဘုရားကျောင်းသို့ ဆွဲခေါ်ရမည့် နည်းလမ်းကို ရှာတွေ့ရန် ကြိုးစားလျက် ဦးနှောက်ခြောက်ခံ စဉ်းစားကြသည်။ ဤအရာက ၎င်းတို့၏ မိဘဆိုင်ရာ တာဝန်များကို ဖြည့်ဆည်းခြင်းနှင့် ညီမျှသည်ဟု တွေးထင်နေကြသည်။ ၎င်းတို့၏ သားသမီးများက သမ္မာတရားကို လိုက်စားပြီး ကယ်တင်ခြင်း ရရှိနိုင်ခြင်း ရှိမရှိဆိုသည်ကို ၎င်းတို့ အမှန်တကယ် အရေးမစိုက်ကြပေ။ ယောဘသည် ဤအရာကို မလုပ်ဆောင်ခဲ့သော်လည်း သာမန်လူက ထိုသို့ လုပ်ဆောင်နိုင်စွမ်း မရှိပေ။ အဘယ်ကြောင့် လုပ်ဆောင်နိုင်စွမ်းမရှိသနည်း။ (လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသည်။ ၎င်းတို့သည် မိမိတို့၏ ခံစားချက်များပေါ် အခြေခံ၍ ပြုမူဆောင်ရွက်ကြပါသည်။) လူအများစုက ဤသို့ ပြုမူဆောင်ရွက်ခြင်းသည် ဘုရားသခင်ကို ပုန်ကန်ပြစ်မှားခြင်း ရှိမရှိဟူသည်ကို မည်သို့မျှ ထည့်သွင်းစဉ်းစားခြင်း မရှိကြပေ။ ၎င်းတို့၏ ဦးစားပေးမှာ မိမိတို့ကိုယ်ကို စိတ်ကျေနပ်စေရန်၊ ၎င်းတို့၏ ခံစားချက်များကို ဂရုစိုက်ရန်နှင့် မိမိ၏ ကိုယ်ပိုင် စိတ်ဆန္ဒများကို ဖြည့်ဆည်းရန် ဖြစ်သည်။ ဘုရားသခင်က အမှုအရာများအပေါ် မည်သို့ အချုပ်အခြာအာဏာ စွဲကိုင်သည် သို့မဟုတ် စီစဉ်သည်၊ ဘုရားသခင်က မည်သည့်အရာကို လုပ်ဆောင်သည်၊ သူ၏ ရည်ရွယ်ချက်များက မည်သည့်အရာဖြစ်သည်တို့ကို ၎င်းတို့ ထည့်မတွက်ကြပေ။ မိမိတို့ကိုယ်ပိုင် စိတ်ဆန္ဒများ၊ မိမိတို့ကိုယ်ပိုင် ခံစားချက်များ၊ မိမိတို့ကိုယ်ပိုင် ကြံရွယ်ချက်များနှင့် မိမိတို့ကိုယ်ပိုင် အကျိုးအမြတ်များကိုသာ ၎င်းတို့ ထည့်တွက်ကြသည်။ ယောဘက သူ၏ သားသမီးများကို မည်သို့ ဆက်ဆံသနည်း။ ၎င်းတို့ကို ဧဝံဂေလိမျှဝေပြီး သမ္မာတရားကို မိတ်သဟာယဖွဲ့ပေးရင်း ဖခင်တစ်ဦးအဖြစ် သူ၏တာဝန်ကိုသာ ဖြည့်ဆည်းသည်။ သို့ရာတွင် ၎င်းတို့က သူ့ကို နားထောင်သည်ဖြစ်စေ၊ နားမထောင်သည်ဖြစ်စေ၊ ၎င်းတို့က နာခံသည်ဖြစ်စေ၊ မနာခံသည်ဖြစ်စေ ယောဘက ၎င်းတို့ကို ဘုရားသခင်အား ယုံကြည်ရန် အတင်းအဓမ္မမစေခိုင်းပေ။ သူသည် ၎င်းတို့ကို ကန်ကျောက်အော်ဟစ်ပြီး ဆွဲမခေါ်ပေ၊ သို့မဟုတ် ၎င်းတို့၏ ဘဝကို ဝင်ရောက်စွက်ဖက်ခြင်းမရှိပေ။ ၎င်းတို့၏ အယူအဆများနှင့် ထင်မြင်ချက်များသည် သူ၏ကိုယ်ပိုင် အယူအဆ၊ ထင်မြင်ချက်တို့နှင့် ကွဲပြားသည်။ ထို့ကြောင့် သူသည် ၎င်းတို့ လုပ်ဆောင်သည့်အရာကို ဝင်ရောက်မစွက်ဖက်ပေ။ ၎င်းတို့က မည်သည့်လမ်းကြောင်းအမျိုးအစားကို လျှောက်နေသည်ကို ဝင်ရောက်မစွက်ဖက်ပေ။ ယောဘက သူ၏ သားသမီးများကို ဘုရားသခင်အားယုံကြည်ခြင်းနှင့်ပတ်သက်ပြီး ပြောဆိုခြင်းနည်းပါးသလော။ သူသည် ၎င်းတို့အား ဤအရာနှင့်ပတ်သက်၍ သေချာပေါက် လုံလောက်စွာ ပြောဆိုပြီးဖြစ်လိမ့်မည်။ သို့သော် ၎င်းတို့က နားထောင်ရန် ငြင်းဆန်ပြီး လက်မခံကြပေ။ ဤအရာအပေါ် ယောဘ၏ သဘောထားက အဘယ်နည်း။ “ငါ့တာဝန်ကို ဖြည့်ဆည်းပြီးဖြစ်သည်။ မည်သည့်လမ်းကြောင်းမျိုးကို ၎င်းတို့လျှောက်ကြသည်နှင့် ပတ်သက်ပြီး ၎င်းတို့ရွေးချယ်သည့်အရာအပေါ် မူတည်သည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များအပေါ် မူတည်သည်။ ဘုရားသခင်က ၎င်းတို့အပေါ် အလုပ်မလုပ်လျှင်၊ သို့မဟုတ် မတို့ထိလျှင် ၎င်းတို့ကို အတင်းအဓမ္မစေခိုင်းဖို့ ငါ ကြိုးစားမည်မဟုတ်” ဟူ၍ ဖြစ်သည်။ ထို့ကြောင့် ယောဘက ဘုရားရှေ့တွင် ၎င်းတို့အတွက် ဆုမတောင်းခဲ့ပေ၊ သို့မဟုတ် ၎င်းတို့အတွက် မချိတင်ကဲဝေဒနာဖြင့် မငိုပေ၊ သို့မဟုတ် ၎င်းတို့အတွက် အစာမရှောင်ပေ၊ သို့မဟုတ် မည်သည့်နည်းလမ်းဖြင့်မျှကို ဒုက္ခမခံပေ။ ဤအရာများကို သူ မလုပ်ဆောင်ပေ။ ယောဘက ဤအရာများကို အဘယ်ကြောင့်တစ်ခုမျှ မလုပ်ဆောင်သနည်း။ အဘယ်ကြောင့်ဆိုသော် ဤအရာများထဲမှ မည်သည့်အရာကမျှ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံခြင်းနည်းလမ်းများ မဟုတ်သောကြောင့်ဖြစ်သည်။ ၎င်းတို့အားလုံးသည် လူသားအယူအဆများမှ ထွက်ပေါ်လာပြီး ကိစ္စရပ်များကို တက်ကြွစွာ ဖိအားပေးသည့် နည်းလမ်းများဖြစ်သောကြောင့်တည်း။ ယောဘ၏ သားသမီးများသည် သူကဲ့သို့ပင် တူညီသောလမ်းကြောင်းကို မလျှောက်ခဲ့ကြသည့်အခါ၊ ဤသည်မှာ သူ၏ သဘောထားဖြစ်သည်။ ထို့ကြောင့် သူ၏ သားသမီးများ သေဆုံးကြသောအခါ၊ သူ၏ သဘောထားမှာ မည်သည့်အရာဖြစ်ခဲ့သနည်း။ သူ ငိုကြွေးခဲ့သလော၊ မငိုကြွေးခဲ့သလော။ သူ၏ ခံစားချက်များကို ဖွင့်ထုတ်ခဲ့သလော။ သူ ထိခိုက်ခံစားခဲ့သလော။ သမ္မာကျမ်းစာတွင် ဤအရာများနှင့်သက်ဆိုင်၍ မည်သည့် မှတ်တမ်းမျှ မပါရှိပေ။ ယောဘက သူ၏ သားသမီးများ သေဆုံးကြသည်ကို မြင်သည့်အခါ၊ နှလုံးကြေကွဲခဲ့သလော သို့မဟုတ် ဝမ်းနည်းခဲ့သလော။ (နှလုံးကြေကွဲ ဝမ်းနည်းခဲ့ပါသည်။) သူ၏ သားသမီးများအတွက် သူ ခံစားရသည့် ချစ်ခင်မှုအရ ပြောရလျှင်၊ သူသည် ထိုဝမ်းနည်းမှုကို အနည်းငယ်မျှ သေချာပေါက်ခံစားခဲ့ရသော်လည်း ဘုရားသခင်ကို သူ ကျိုးနွံနာခံနေဆဲ ဖြစ်သည်။ သူ၏ ကျိုးနွံနာခံခြင်းကို မည်သို့ ဖော်ပြခဲ့သနည်း။ သူက၊ “ဤသားသမီးများကို ဘုရားသခင်က ကျွန်ုပ်ကို ပေးထားခဲ့ခြင်း ဖြစ်သည်။ သူတို့ ဘုရားသခင်ကို ယုံကြည်သည်ဖြစ်စေ၊ မယုံကြည်သည်ဖြစ်စေ၊ သူတို့၏ အသက်တာများက ဘုရားလက်ထဲတွင် ရှိသည်။ ဘုရားသခင်ကို သူတို့ ယုံကြည်ခဲ့ပြီး၊ ဘုရားသခင်က သူတို့ကို သိမ်းယူလိုခဲ့လျှင်၊ ထိုသို့ သူ လုပ်ဆောင်ဦးမည်ဖြစ်သည်။ သူတို့က ဘုရားသခင်ကို မယုံကြည်လျှင်၊ သူတို့ သိမ်းယူခံရမည်ဟု ဘုရားသခင် ပြောလျှင် သူတို့ သိမ်းယူခံရဦးမည်ဖြစ်သည်။ ဤအရာအားလုံးက ဘုရားသခင် လက်တော်ထဲတွင်ရှိသည်။ မဟုတ်လျှင်၊ လူတို့၏ အသက်များကို မည်သူက သိမ်းယူနိုင်မည်နည်း”ဟူ၍ ပြောခဲ့သည်။ တိုတိုပြောရလျှင်၊ သိမ်းယူခံရမည်ဟူသည့် ဤစကားက မည်သည့်အရာကို ဆိုလိုသနည်း။ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) သူသည် သူ၏ သားသမီးများကို ဆက်ဆံသည့်အခါ ဤသဘောထားကို ထိန်းသိမ်းခဲ့သည်။ ၎င်းတို့ အသက်ရှိသည်ဖြစ်စေ၊ သေသည်ဖြစ်စေ၊ သူသည် ဤသဘောထားကို ဆက်လက်ထားရှိခဲ့သည်။ သူ၏ ကျင့်သုံးမှုနည်းလမ်းသည် မှန်ကန်သည်။ သူ ကျင့်သုံးသည့် နည်းလမ်းတိုင်းတွင်၊ အရာရာကို သူ ဆက်ဆံသည့် အမြင်၊ သဘောထားနှင့် အခြေအနေတွင် သူသည် အစဉ်သဖြင့် နာခံသည့်၊ စောင့်ဆိုင်းသည့်၊ ရှာဖွေပြီးနောက် အသိပညာကိုရရှိသည့် အနေအထားနှင့် အခြေအနေတွင်ရှိသည်။ ဤသဘောထားက အလွန်အရေးကြီးသည်။ လူတို့သည် ၎င်းတို့လုပ်သမျှတွင် မည်သည့်အခါမျှ ဤသဘောထားမျိုးမရှိလျှင်၊ အလွန်ပြင်းထန်သော တစ်ကိုယ်ရေစိတ်ကူးများရှိပြီး အရာရာတွင် တစ်ကိုယ်ရေ ရည်ရွယ်ချက်များနှင့် အကျိုးအမြတ်ကို ရှေ့တန်းတင်လျှင် ၎င်းတို့သည် အမှန်တကယ် နာခံနေခြင်းဖြစ်သလော။ (မဖြစ်ပါ။) ဤသို့သောလူများတွင် စစ်မှန်သော နာခံခြင်းကို မမြင်နိုင်ပေ။ ၎င်းတို့သည် စစ်မှန်သော နာခံခြင်းကို မရရှိနိုင်ပေ။

လူအချို့သည် မိမိတို့တာဝန်ကို လုပ်ဆောင်စဉ် သမ္မာတရား စည်းမျဉ်းများ ရှာဖွေခြင်းကို အာရုံမစိုက်ကြဘဲ ထိုအစား ပြုမူဆောင်ရွက်ရန် မိမိတို့ ကိုယ်ပိုင် အလိုဆန္ဒကို အမှီပြုကြသည်။ အားကောင်းသည့် ကိုယ်ရေးကိုယ်တာ စိတ်ကူးများရှိသော တစ်စုံတစ်ဦးတွင် အတွေ့ရဆုံးသော သရုပ်သကန်မှာ အဘယ်နည်း။ ၎င်းတို့ထံ မည်သည့်အရာ ဖြစ်ပျက်သည်ဖြစ်စေ၊ ၎င်းတို့သည် မိမိတို့ ချင့်ချိန်နိုင်သမျှအရာအားလုံးကို ချင့်ချိန်လျက်၊ လုံးစေ့ပတ်စေ့ အစီအစဉ်တစ်ခုကို ဖန်တီးလျက်၊ မိမိတို့ စိတ်ထဲတွင် အမှုအရာများကို ဦးစွာ တွက်ချက်ကြလေသည်။ ထိုအစီအစဉ်တွင် ဟာကွက်များမရှိဟု ၎င်းတို့ ခံစားရသည့်အခါ၊ မိမိတို့ ကိုယ်ပိုင် အလိုဆန္ဒနှင့်အညီ လုံးလုံးလျားလျား လက်တွေ့လုပ်ဆောင်ကြသည်။ အကျိုးဆက်မှာ ၎င်းတို့၏ အစီအစဉ်သည် အပြောင်းအလဲများကို အမီမလိုက်နိုင်သောကြောင့် တစ်ခါတစ်ရံ အမှုအရာများက မှားယွင်းသွားသည်။ ဤနေရာတွင် ပြဿနာမှာ အဘယ်နည်း။ သင်၏ ကိုယ်ပိုင် အလိုဆန္ဒအတိုင်း ပြုမူဆောင်ရွက်သည့်အခါ အမှုအရာများက မကြာခဏ မှားယွင်းသွားတတ်ပေသည်။ ထို့ကြောင့် မည်သည့်အရာ ဖြစ်ပျက်သည်ဖြစ်စေ၊ လူတိုင်းက ထိုင်ပြီး သမ္မာတရားကို အတူတကွ ရှာဖွေသင့်သည်။ ဘုရားသခင်ထံ ဆုတောင်းသင့်သည်။ သူ၏ လမ်းပြမှုကို တောင်းလျှောက်သင့်ပေသည်။ ဘုရားသခင်၏ ဉာဏ်အလင်းပေးခြင်းဖြင့်၊ ၎င်းတို့၏ မိတ်သဟာယမှ ထွက်လာသည့် အရာများသည် အလင်းနှင့်ပြည့်ဝပြီး၊ ရှေ့ဆက်ရမည့် လမ်းတစ်ခုကို ပေးသည်။ ထို့အပြင်၊ ဘုရားသခင်ထံ ကိစ္စရပ်များကို အပ်နှံခြင်း၊ ဘုရားသခင်ကို ကြည်ညိုခြင်း၊ မှီခိုခြင်း၊ ဘုရားသခင်အား သင့်ကိုဦးဆောင်စေခြင်းနှင့် သင့်ကို စောင့်ရှောက်ကာ ကာကွယ်စေခြင်းအားဖြင့်၊ ဤသို့ လက်တွေ့လုပ်ဆောင်ခြင်းအားဖြင့်၊ သင်သည် ပို၍ အာမခံချက်ရရှိလိမ့်မည်ဖြစ်ပြီး၊ မည်သည့် ကြီးမားသော ပြဿနာကိုမျှ သင် ကြုံရလိမ့်မည် မဟုတ်ပေ။ လူတို့က မိမိတို့ ခေါင်းများထဲတွင် အကြံထုတ်သည့်အရာများသည် အမှန်တရားများနှင့် လုံးဝ ကိုက်ညီနိုင်သလော။ ယင်းတို့သည် သမ္မာတရား စည်းမျဉ်းများနှင့် ကိုက်ညီနိုင်သလော။ ဤသည်မှာ မဖြစ်နိုင်ပေ။ သင်သည် တာဝန်ထမ်းဆောင်သောအခါတွင် ဘုရားသခင်ကို အမှီမပြု၊ အားမကိုးဘဲ၊ သင်ဆန္ဒရှိသလိုသာ လုပ်ဆောင်လျှင် သင်သည် မည်မျှတော်သည်ဖြစ်စေ ကျရှုံးသည့်အချိန်များ အစဉ် ရှိနေလိမ့်မည်။ မာနထောင်လွှားပြီး မိမိမှန်သည်ဟု မှတ်ယူသောလူများသည် ၎င်းတို့၏ ကိုယ်ပိုင်စိတ်ကူးများနောက်သို့ လိုက်လေ့ရှိသည်။ ဤသို့ဆိုလျှင် ၎င်းတို့သည် ဘုရားသခင်ကို ကြောက်ရွံ့သည့် စိတ်နှလုံးရှိသလော။ ပြင်းထန်သည့် တစ်ကိုယ်ရေ စိတ်ကူးများရှိသောလူများသည် ဘုရားသခင်ကို မေ့လျော့ကြကာ အချိန်ကျသောအခါတွင် ၎င်းတို့သည် ဘုရားသခင်အား ကျိုးနွံနာခံခြင်းကို မေ့လျော့ကြသည်။ ၎င်းတို့သည် လမ်းဆုံးရောက်သောအခါ၊ မည်သည့်အရာကိုမျှ ပြီးမြောက်ရန် မတတ်နိုင်သောအခါတွင်မှသာ ၎င်းတို့သည် ဘုရားသခင်အား ကျိုးနွံနာခံခြင်း မရှိခဲ့ကြသကဲ့သို့ ဘုရားသခင်ထံ ဆုမတောင်းခဲ့ကြသည်ကို တွေးမိကြသည်။ ဤသည်မှာမည်သည့်ပြဿနာဖြစ်သနည်း။ ဤသည်မှာ ၎င်းတို့၏ စိတ်နှလုံးတွင် ဘုရားသခင်မရှိခြင်း ဖြစ်သည်။ ဘုရားသခင်သည် ၎င်းတို့၏ စိတ်နှလုံးထဲတွင် မရှိကြောင်း၊ ပြီးလျှင် မိမိတို့ကိုယ်တိုင်အပေါ်တွင်သာ ၎င်းတို့ မှီခိုကြကြောင်းကို ညွှန်ပြနေသည်။ ထို့ကြောင့် သင်သည် အသင်းတော်အလုပ်ကို လုပ်ဆောင်နေသည်ဖြစ်စေ၊ တာဝန်ထမ်းဆောင်နေသည်ဖြစ်စေ၊ ပြင်ပအရေးကိစ္စအချို့ကို ကိုင်တွယ်နေသည်ဖြစ်စေ၊ သို့မဟုတ် သင်ကိုယ်တိုင်၏ဘဝတွင် ကိစ္စရပ်များကို ကိုင်တွယ်ဖြေရှင်းသည်ဖြစ်စေ သင်၏ စိတ်နှလုံးတွင် စည်းမျဉ်းများရှိရမည်။ အခြေအနေတစ်ခုရှိရမည်။ မည်သည့် အခြေအနေနည်း။ “မည်သည့်အရာဖြစ်စေ၊ ကျွန်ုပ်အပေါ်တွင် တစ်စုံတစ်ရာ မဖြစ်ပျက်မီ ကျွန်ုပ် ဆုတောင်းရမည်။ ဘုရားသခင်ကို ကျွန်ုပ် ကျိုးနွံနာခံသင့်ပြီး၊ ဘုရားသခင်၏ အချုပ်အခြာအာဏာကို ကျိုးနွံနာခံသင့်သည်။ အရာရာတိုင်းကို ဘုရားသခင်က စီစဉ်ထားခြင်းဖြစ်ပြီး၊ ထိုအရာဖြစ်ပျက်သောအခါတွင် ဘုရားသခင်၏ ရည်ရွယ်ချက်များကို ကျွန်ုပ်ရှာဖွေရမည်။ ကျွန်ုပ်တွင် ဤစိတ်နေစိတ်ထားရှိရမည်။ ကျွန်ုပ်၏ ကိုယ်ပိုင်အစီအစဉ်များကို မပြုလုပ်ရပေ။” ဤသို့ အချိန်အနည်းငယ် တွေ့ကြုံပြီးနောက်တွင် လူတို့သည် အမှုမဲ့အမှတ်မဲ့ဆိုသလို အမှုအရာများစွာတွင် ဘုရားသခင်၏ အချုပ်အခြာအာဏာအား စတင်၍ တွေ့ရလိမ့်မည်။ သင်သည် အစဉ်သဖြင့် ကိုယ်ပိုင်အစီအစဉ်များ၊ စဉ်းစားသုံးသပ်ခြင်းများ၊ ဆန္ဒများ၊ တစ်ကိုယ်ကောင်းဆန်သော ရည်ရွယ်ချက်များ၊ တောင့်တမှုများရှိလျှင် သင်၏ စိတ်နှလုံးသည် ဘုရားသခင်ထံမှ အမှတ်တမဲ့ သွေဖည်သွားလိမ့်မည်။ ဘုရားသခင်က မည်သို့လုပ်ဆောင်သည်ကို သင် မြင်ရလိမ့်မည်မဟုတ်ပေ။ အချိန်အများစုတွင် ဘုရားသခင်သည် သင့်ထံမှ ကွယ်ဝှက်နေလိမ့်မည်။ သင်သည် အမှုအရာများကို ကိုယ်ပိုင်စိတ်ကူးများအရ လုပ်ဆောင်ရသည်ကို မနှစ်သက်သလော။ သင်သည် ကိုယ်ပိုင်အစီအစဉ်များကို မပြုလုပ်သလော။ သင်သည် အသိဉာဏ်ရှိသည်၊ ပညာတတ်ဖြစ်သည်၊ အသိပညာရှိသည်၊ သင့်တွင် အမှုအရာများကို လုပ်ဆောင်ရန် နည်းလမ်းများနှင့် နည်းပညာရှိသည်၊ ယင်းတို့ကို သင့်ဘာသာလုပ်ဆောင်နိုင်သည်၊ သင်သည် တော်သည်၊ ဘုရားသခင်ကို မလိုအပ်ပေဟု သင် ထင်သည်။ ထို့ကြောင့် ဘုရားသခင်က ပြောသည်။ “ဤသို့ဆိုလျှင် သွား၍ သင့်ဘာသာ လုပ်ဆောင်လော့။ ကောင်းမွန်သည်ဖြစ်စေ၊ မကောင်းမွန်သည်ဖြစ်စေ တာဝန်ယူလော့။ ငါ ဂရုမစိုက်ပေ။” ဘုရားသခင်က သင့်ကို အရေးမစိုက်ပေ။ လူတို့သည် ဘုရားသခင်အပေါ် ၎င်းတို့၏ ယုံကြည်မှုတွင် ဤနည်းဖြင့် မိမိတို့၏ ကိုယ်ပိုင်အလိုဆန္ဒနောက်လိုက်ပြီး ၎င်းတို့ ယုံကြည်ချင်သလို ယုံကြည်ကြလျှင် အကျိုးဆက်မှာ အဘယ်နည်း။ ၎င်းတို့သည် ဘုရားသခင်၏ အချုပ်အခြာအာဏာကို မည်သည့်အခါမျှ မတွေ့ကြုံနိုင်ပေ။ ဘုရားသခင်၏ လက်တော်ကို မည်သည့်အခါမျှ မမြင်နိုင်ပေ။ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးမှုကို မည်သည့်အခါမျှ မခံစားရနိုင်ပေ။ ဘုရားသခင်၏ လမ်းပြမှုကို မခံစားရနိုင်ပေ။ အချိန်ကြာလာသည်နှင့်အမျှ မည်သည့်အရာ ဖြစ်ပျက်မည်နည်း။ ၎င်းတို့၏ စိတ်နှလုံးသည် ဘုရားသခင်ထံမှ ပို၍ပင် ဝေးကွာသွားလိမ့်မည်ဖြစ်ပြီး ဆင့်ပွားသက်ရောက်မှုများရှိလိမ့်မည်။ မည်သည့်သက်ရောက်မှုများဖြစ်သနည်း။ (ဘုရားသခင်ကို သံသယဝင်ပြီး ငြင်းဆန်ခြင်းဖြစ်သည်။) ဤသည်မှာ ဘုရားသခင်ကို သံသယဝင်ပြီး ငြင်းဆန်ခြင်းကိစ္စတစ်ခု သက်သက်မဟုတ်ပေ။ ဘုရားသခင်သည် လူတို့၏ စိတ်နှလုံးတွင် နေရာမရှိသကဲ့သို့ ရေရှည်တွင် ၎င်းတို့သည် ၎င်းတို့ဆန္ဒရှိသည့်အတိုင်းလုပ်ဆောင်ကြသည့်အခါ၊ အလေ့အကျင့်တစ်ခု ဝင်လာလိမ့်မည်။ ၎င်းတို့အပေါ်တွင် တစ်စုံတစ်ခုဖြစ်ပျက်သည့်အခါ ၎င်းတို့လုပ်ဆောင်မည့် ပထမဆုံးသောအရာမှာ ၎င်းတို့၏ ကိုယ်ပိုင်ဖြေရှင်းချက်ကို စဉ်းစားရန်၊ ၎င်းတို့၏ ကိုယ်ပိုင် အရင်းခံအကြောင်းရင်းများ၊ ရည်ရွယ်ချက်များနှင့်အညီ လုပ်ဆောင်ရန်၊ အစီအစဉ်များကို စဉ်းစားခြင်းဖြစ်သည်။ ဤသည်မှာ ၎င်းတို့အတွက် အကျိုးအမြတ်ရှိမရှိကို အရင်ဆုံး စဉ်းစားကြလိမ့်မည်။ အကျိုးအမြတ်ရှိလျှင် ၎င်းတို့က လုပ်ဆောင်လိမ့်မည်။ အကျိုးအမြတ်မရှိလျှင် လုပ်ဆောင်မည်မဟုတ်ပေ။ ဤလမ်းကြောင်းကို တိုက်ရိုက်လျှောက်လှမ်းခြင်းသည် ၎င်းတို့၏ အလေ့အကျင့်ဖြစ်လာလိမ့်မည်။ ၎င်းတို့သည် နောင်တရခြင်းမရှိဘဲ ဤသို့ဆက်လက်လုပ်ဆောင်နေလျှင် ထိုသို့သောလူတို့ကို ဘုရားသခင်က မည်သို့ ဆက်ဆံလိမ့်မည်နည်း။ ဘုရားသခင်သည် ၎င်းတို့ကို အရေးစိုက်မည်မဟုတ်ဘဲ တစ်ဖက်တွင် ထားထားလိမ့်မည်။ တစ်ဖက်တွင် ထားရှိခြင်းဟူသည်မှာ မည်သည့်အရာကို ဆိုလိုသနည်း။ ဘုရားသခင်က ၎င်းတို့ကို ပဲ့ပြင်ဆုံးမလိမ့်မည်မဟုတ်သကဲ့သို့ ပြစ်တင်ဝေဖန်လိမ့်မည်လည်း မဟုတ်ပေ။ ၎င်းတို့သည် ဉာဏ်အလင်းပေးခံရခြင်း၊ အလင်းပြခြင်း သို့မဟုတ် လမ်းပြခြင်းတို့ကို မဆိုထားနှင့်၊ တရားစီရင်ခြင်း၊ ပြစ်တင်ဆုံးမခြင်း၊ ပဲ့ပြင်ဆုံးမခြင်း သို့မဟုတ် အပြစ်ဖော်ဆုံးမခြင်းတို့ပင် မရှိဘဲ ပို၍ စိတ်အလိုလိုက်ကြလိမ့်မည် ဖြစ်သည်။ ဤသည်မှာ တစ်ဖက်တွင် ထားရှိခြင်းကို ဆိုလိုသည့်အရာ ဖြစ်သည်။ ဘုရားသခင်က တစ်စုံတစ်ဦးကို တစ်ဖက်တွင် ထားရှိသည့်အခါ သူသည် မည်သို့ ခံစားရသနည်း။ ၎င်း၏ စိတ်ဝိညာဉ်က မှောင်မည်းလာသည်။ ဘုရားသခင်က ၎င်းနှင့်အတူ မရှိ။ ၎င်းသည် ရူပါရုံများနှင့်ပတ်သက်၍ မရှင်းမလင်း ခံစားရသည်။ ပြုမူဆောင်ရွက်ရမည့် လမ်းကြောင်း မရှိသကဲ့သို့ မိုက်မဲသော ကိစ္စရပ်များကိုသာ ကိုင်တွယ်ဖြေရှင်းရသည်။ ဤသို့ အချိန်ကုန်ဆုံးသည်နှင့်အမျှ၊ ဘဝက အဓိပ္ပာယ်မရှိဟု ၎င်းက တွေးထင်ပြီး၊ ၎င်း၏ စိတ်ဝိညာဉ်များက အနှစ်မဲ့ကြသည်။ ထို့ကြောင့် ၎င်းသည် ဘာသာတရားမရှိသူများနှင့် အတူတူပင် ဖြစ်ပြီး၊ ပို၍ အကျင့်ပျက်လာကြသည်။ ဤသည်မှာ ဘုရားသခင်၏ ပစ်ပယ်ခြင်းခံရသော လူတစ်ဦး ဖြစ်သည်။ လူအချို့က၊ “ကျွန်ုပ်၏ တာဝန်ကို လုပ်ဆောင်ခြင်းက အဓိပ္ပာယ်မဲ့သည်၊ ကျွန်ုပ်က အားအင် နည်းသည်ထက် နည်းလာနေသည်ဟု အဘယ်ကြောင့် ကျွန်ုပ် ယခင်ထက် သာ၍ ခံစားရသနည်း။ ကျွန်ုပ်တွင် စိတ်ပါဝင်စားမှု မရှိသည်မှာ အဘယ်သို့ ဖြစ်သနည်း။ ကျွန်ုပ်၏ စိတ်ပါဝင်စားမှုက မည်သည့်နေရာသို့ ရောက်သွားသနည်း”ဟု ဆိုကြသည်။ “ကျွန်ုပ် အချိန်ကြာမြင့်စွာ ယုံကြည်လေ၊ ကျွန်ုပ် စယုံကြည်ခဲ့ချိန်ကလောက် ယုံကြည်ခြင်း မရှိဟု ကျွန်ုပ် တွေးထင်လေဖြစ်သည်မှာ အဘယ်သို့ ဖြစ်သနည်း။ ကျွန်ုပ် စတင်ယုံကြည်ခဲ့ချိန်တွင်၊ ဘုရားသခင်နှင့် မျက်နှာချင်းဆိုင် တွေ့ဆုံရသည်ကို ကျွန်ုပ် အထူးသဖြင့် မွေ့လျော်ခဲ့သည်။ ထို့ကြောင့် ထိုမွေ့လျော်ခြင်းနှင့်ဆိုင်သည့် ခံစားချက် ကျွန်ုပ် မရှိတော့သည်မှာ အဘယ်သို့ ဖြစ်သနည်း”ဟု ပြောသည့်အခြားသူများ ရှိသည်။ ထိုခံစားချက်သည် မည်သည့်နေရာသို့ ရောက်သွားခဲ့သနည်း။ ဘုရားသခင်သည် သင့်ထံမှ ကွယ်ဝှက်ပြီးဖြစ်သောကြောင့် သင်သည် သူ့ကို ခံစား၍ မရနိုင်ပေ။ ထိုသို့ဖြင့် သင်သည် သနားဖွယ်ဖြစ်လာကာ ခြောက်သွေ့ညိုးနွမ်းလာသည်။ မည်သည့် အတိုင်းအတာထိ သင် ခြောက်သွေ့ညိုးနွမ်းသနည်း။ ဘုရားသခင်၏ အမှုတော်နှင့်ဆိုင်သည့် ရူပါရုံများအကြောင်းကို သင် မရှင်းမလင်း ဖြစ်လာသည်။ သင်၏ စိတ်နှလုံးတွင် မည်သည့်အရာမျှ မရှိသကဲ့သို့ သင်၏ နုံချာသော၊ သနားဖွယ်ဖြစ်သော အသွင်အပြင်က ပေါ်ထွက်လာသည်။ ဤသည်မှာ ကောင်းသလော၊ ဆိုးသလော။ (ဆိုးပါသည်။) ဘုရားသခင်က လူတစ်ဦးကို စွန့်ခွာသည့်အခါ၊ ၎င်းတို့သည် ဤသို့စဉ်းစားဉာဏ်ကင်းမဲ့ကာ မိုက်မဲလာကြပြီး၊ ၎င်းတို့တွင် ဘာမျှ မရှိပေ။ ဤသည်မှာ ဘုရားသခင်ကို စွန့်ခွာသူတို့၏ သနားဖွယ်ဖြစ်သော အသွင်အပြင် ဖြစ်သည်။ ဤအချိန်တွင်၊ ဘုရားသခင်ကို ယုံကြည်ရန်မှာ ကောင်းသည်ဟု ၎င်းတို့ မတွေးထင်တော့ပေ။ ထိုအကြောင်းကို ၎င်းတို့ မည်မျှ စဉ်းစားသည်ဖြစ်စေ၊ ဘုရားသခင်ကို ယုံကြည်ခြင်းက မှန်ကန်သည့် လမ်းခရီးဟု ၎င်းတို့ မထင်ကြချေ။ ၎င်းတို့အရ၊ ဤလမ်းသည် မည်သည့်နေရာသို့မျှ မရောက်ပေ။ ပြီးလျှင် မည်သူက ၎င်းတို့ကို အကြံပြုသည်ဖြစ်စေ ဤလမ်းပေါ် ၎င်းတို့ လျှောက်ကြလိမ့်မည် မဟုတ်။ ၎င်းတို့ ဆက်မယုံကြည်နိုင်သောကြောင့်၊ လောကီဆီသို့ ပြေးသွားကြရသည်။ ၎င်းတို့အတွက် ငွေရှာခြင်းနှင့် ချမ်းသာကြွယ်ဝမှု ရရှိခြင်းက ၎င်းတို့တွင်ရှိသည့် တစ်ခုတည်းသော ရွေးချယ်မှု၊ လက်တွေ့အကျဆုံးသော လမ်းကြောင်း ဖြစ်သည်။ ရာထူးတိုးခြင်းများနှင့် ကြွယ်ဝမှု၊ ပျော်ရွှင်ခြင်းနှင့် စိတ်ကျေနပ်ခြင်း၊ မိမိတို့၏ ဘိုးဘေးများကို ဂုဏ်ပြုခြင်းနှင့် မြန်ဆန်သော အသက်မွေးအလုပ် တိုးတက်ရေးတို့ကို ၎င်းတို့ လိုက်စားကြသည်။ ၎င်းတို့၏စိတ်နှလုံးများက ဤအရာများနှင့် ပြည့်သောကြောင့် မိမိတို့တာဝန်ကို ၎င်းတို့ လုပ်ဆောင်နိုင်ကြသေးသလော။ မလုပ်ဆောင်နိုင်ကြပေ။ တစ်စုံတစ်ဦးတွင် ဤကဲ့သို့သော အတွေးများသာရှိသော်လည်း စစ်မှန်သည့် ယုံကြည်မှု အနည်းငယ် ရှိသေးပြီး၊ ထိုအရာကို ၎င်းတို့ ဆက်လက်လိုက်စားရန် လိုလားနေလျှင်၊ ၎င်းတို့အပေါ် ဘုရားအိမ်တော်၏ သဘောထားမှာ အဘယ်နည်း။ ၎င်းတို့ အလုပ်လုပ်နိုင်သရွေ့၊ ဘုရားအိမ်တော်က ၎င်းတို့ကို အခွင့်အရေး ပေးလိမ့်မည်။ လူတစ်ဦးစီအပေါ် ဘုရားသခင်၏ သတ်မှတ်ချက်များမှာ မြင့်မားခြင်း မရှိပေ။ ယင်းမှာ အဘယ်ကြောင့်နည်း။ လူတို့သည် လေဟာနယ်တစ်ခုထဲတွင် အသက်မရှင်ကြသကဲ့သို့ မဖောက်ပြန်မပျက်စီးသည့်သူ မည်သူမျှ မရှိပေ။ ဘုရားသခင်ကို အတိုက်အခံလုပ်သည့် စိတ်ကူးများ မရှိသည့်သူ မည်သူ ရှိသနည်း။ ဘုရားသခင်ကို အတိုက်အခံလုပ်ရာတွင် ပြစ်မှားမှုများ မကျူးလွန်ခဲ့သည့်သူ မည်သူ ရှိသနည်း။ ဘုရားသခင်ကို ပုန်ကန်သည့် အခြေအနေများနှင့် အပြုအမူများ မရှိသည့်သူ မည်သူ ရှိသနည်း။ နောက်တစ်လှမ်းတိုးပြောရလျှင်၊ ဘုရားသခင်နှင့် ပတ်သက်၍ မယုံကြည်သည့်၊ သံသယရှိသည့်၊ အထင်လွဲ သို့မဟုတ် ထင်ကြေးပေးသည့် စိတ်ကူး၊ အတွေး၊ သို့မဟုတ် အခြေအနေအချို့ မရှိသောသူ မည်သူ ရှိသနည်း။ လူတိုင်း ရှိကြသည်။ ထို့ကြောင့် ဘုရားသခင်က လူတို့ကို မည်သို့ ဆက်ဆံသနည်း။ ဤအရာများအပေါ် သူ ရေးကြီးခွင့်ကျယ်လုပ်သလော။ မည်သည့်အခါတွင်မျှ မလုပ်ခဲ့ပေ။ မည်သည့်အရာကို ဘုရားသခင် လုပ်ဆောင်သနည်း။ လူအချို့သည် ဘုရားသခင်၏ အမှုတော်နှင့်ပတ်သက်၍ အယူအဆများ အမြဲ ရှိကြသည်။ ၎င်းတို့က၊ “တစ်စုံတစ်ဦးက ဘုရားသခင်ကို ယုံကြည်သရွေ့၊ ၎င်းကို သူ အမြဲ ဖော်ထုတ်လိမ့်မည်။ တရားစီရင်လိမ့်မည်။ ပြစ်တင်ဆုံးမကာ ပြုပြင်လိမ့်မည်။ သူသည် လူတို့ကို လက်မလွှတ်သကဲ့သို့ ၎င်းတို့ကို လွတ်လပ်စွာ ရွေးချယ်ပိုင်ခွင့် မပေးပါ”ဟု ဆိုကြသည်။ ဤသို့ ဖြစ်ခြင်းဟုတ်သလော။ (မဟုတ်ပါ။) ဘုရားသခင်ကို ယုံကြည်ပြီး သူ၏ အိမ်သို့လာသော လူအားလုံးသည် ထိုသို့ လွတ်လပ်စွာ လုပ်ဆောင်ကြသည်။ ၎င်းတို့ထဲမှ မည်သူကမျှ ဖိအားပေးခြင်း မခံရပေ။ လူအချို့သည် ယုံကြည်ခြင်း ပျောက်ဆုံးကြပြီးဖြစ်သည်။ လောကီ အမှုအရာများတွင် ၎င်းတို့ မွေ့လျော်သွားကြပြီးဖြစ်ကာ မည်သူကမျှ ၎င်းတို့ကို တားဆီးခြင်း မရှိ သို့မဟုတ် ၎င်းတို့ ထွက်သွားသည်ကို မြင်ရဖို့ ဝန်လေးခြင်း မရှိပေ။ ဘုရားသခင်ကို ယုံကြည်ခြင်း ရှိလာခြင်းနှင့် ယုံကြည်ခြင်းကို စွန့်ခြင်းနှစ်ခုလုံးတွင်၊ ၎င်းတို့ လွတ်လပ်ကြသည်။ ထို့အပြင်၊ ဘုရားသခင်က မည်သူကိုမျှ အတင်းအကျပ်မလုပ်ခိုင်းပေ။ လူတို့အပေါ် သူ၏ သတ်မှတ်ချက်များက မည်သည့်အရာဖြစ်စေ၊ ၎င်းတို့ လျှောက်လိုသည့် လမ်းကို သူ ရွေးချယ်ခွင့်ပေးပြီး၊ မည်သူကိုမျှ သူ ဖိအားပေးခြင်း မရှိပေ။ သန့်ရှင်းသော ဝိညာဉ်တော်က မည်သို့ အမှုပြုသည်ဖြစ်စေ၊ သို့မဟုတ် လူတို့ကို သူ မည်သို့ လမ်းပြပြီး ဘုရားသခင်၏ နှုတ်ကပတ်တော်များကို ဖတ်ရှုရန် ဦးဆောင်သည်ဖြစ်စေ၊ မည်သူကိုမျှ ဘုရားသခင်က လုံးဝ အကျပ်ကိုင်ခြင်း မရှိခဲ့ပေ။ သူသည် ပြဿနာများကို ဖြေရှင်းရန်နှင့် လူတို့အား သမ္မာတရားကို နားလည်ခွင့်ပေးရန် သမ္မာတရားနှင့်ပတ်သက်၍ အမြဲ မိတ်သဟာယပြုလျက်၊ လူကို ထောက်ပံ့ကာ ထိန်းကျောင်းရန် သမ္မာတရားကို အမြဲ ဖော်ပြသည်။ လူတို့အား သမ္မာတရားကို နားလည်ခွင့်ပေးခြင်းနောက်ကွယ်ရှိ ရည်ရွယ်ချက်မှာ အဘယ်နည်း။ (၎င်းတို့က သမ္မာတရားကို လက်ခံနိုင်ကြရန်အလို့ငှာ ဖြစ်သည်။) သင်သည် သမ္မာတရားကို လက်ခံပြီး ဘုရားသခင်၏ နှုတ်ကပတ်တော်များကို လက်ခံလျှင်၊ ဤပုန်ကန်တတ်ပြီး ဖောက်ပြန်ပျက်စီးသော စိတ်သဘောထားများ၊ မယုံကြည်သူများ၏ အမြင်များနှင့် မမှန်ကန်သည့် အခြေအနေမျိုးစုံတို့ကို ကြံ့ကြံ့ခံနိုင်ရန် ဝိညာဉ်ရင့်ကျက်မှု ရှိပေသည်။ ဤအခြေအနေများကို သင် ပိုင်းခြားသိမြင်နိုင်သည့်အခါ၊ အထင်အမြင်မှားစေခြင်း ခံရလိမ့်မည် မဟုတ်ပေ။ တစ်စုံတစ်ဦးသည် သမ္မာတရားမျိုးစုံကို နားလည်သည်နှင့်တစ်ပြိုင်နက်၊ ဘုရားသခင်ကို အထင်မလွဲသကဲ့သို့ ဘုရားသခင်၏ ရည်ရွယ်ချက်များကို ၎င်းက နားလည်လေသည်။ တစ်နည်းအားဖြင့်၊ ၎င်းတို့သည် ဖန်ဆင်းခံတစ်ဦး၏ တာဝန်ကို ကောင်းစွာ လုပ်ဆောင်နိုင်ကြသည်။ ထို့အပြင်၊ လူသား ပုံသဏ္ဍာန်ဖြင့် ၎င်းတို့ အသက်ရှင်နိုင်ကြပြီး၊ ဘဝ၏ မှန်ကန်သည့် လမ်းကြောင်းပေါ် လျှောက်လှမ်းနိုင်ကြလေသည်။ တစ်စုံတစ်ဦးက ဘဝ၏ မှန်ကန်သည့် လမ်းကြောင်းပေါ် လျှောက်သည့်အခါ၊ ဖန်ဆင်းခံတစ်ဦး ခံသင့်သည့် သက်သေကိုခံသည့်အခါ၊ နောက်ဆုံးတွင် စာတန်ကို အနိုင်ယူနိုင်သည့်အခါ၊ စိတ်သဘောထား ပြောင်းလဲမှုကို တွေ့ကြုံသည့်အခါ၊ ဘုရားသခင်ကို စစ်မှန်သည့် ကျိုးနွံနာခံမှုနှင့် ကြောက်ရွံ့ခြင်း ရှိကာ လက်သင့်ခံနိုင်ဖွယ်ဖြစ်သော ဖန်ဆင်းခံတစ်ဦးဖြစ်လာသည့်အခါ၊ ထိုသို့သော လူတစ်ဦးသည် အဆုံးစွန် ရည်မှန်းချက်ပန်းတိုင်ဖြစ်သည့် ကယ်တင်ခြင်းကို ရရှိပြီး ဖြစ်သည်။

၂၀၁၇ ခုနှစ်၊ စက်တင်ဘာလ ၂၉ ရက်


ဘုရားသခင်ကို ကျိုးနွံနာခံခြင်းသည် သမ္မာတရားကို ရရှိခြင်းအတွက် အခြေခံ သင်ခန်းစာတစ်ခုဖြစ်သည်

သင်သည် သင်၏ ယုံကြည်ခြင်းတွင် ဘုရားသခင်အား ကျိုးနွံနာခံလိုလျှင် သင့်ကိုယ်သင်သိခြင်းသည် အလွန်အမင်း အရေးကြီးသည်။ သင့်ကိုယ်သင်မသိလျှင် သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားနိုင်မည်မဟုတ်ပေ။ အသက်ဝင်ရောက်မှုသည် မိမိကိုယ်ကို သိမြင်ခြင်းဖြင့် စတင်သည်။ သင်သည် ဖောက်ပြန်ပျက်စီးမှုအချို့ကို ထုတ်ဖော်လျှင်၊ သို့မဟုတ် ဘုရားသခင်အတွက် မုန်းတီးစက်ဆုပ်ဖွယ်ဖြစ်သော၊ နာကျင်စေသောအရာများကို လုပ်ဆောင်လျှင်၊ မိုက်မဲသောအရာများကို လုပ်ဆောင်လျှင် ပြီးနောက်တွင် သင်သည် သင့်ကိုယ်သင် ပြန်လည်သုံးသပ်ရမည်။ ပြန်လည်သုံးသပ်ခြင်းက ဖောက်ပြန်ပျက်စီးမှုကို ဖယ်ရှားရန် မည်သို့ ကူညီနိုင်သနည်း။ သမ္မာတရားကို လက်တွေ့လုပ်ဆောင်သူတို့သည် ဤအရာကို စဉ်းစားသည်။ “ဖြစ်ပျက်ခဲ့သော ဤအရာများသည် ငါ့အား အမှန်တကယ်ပင် ထုတ်ဖော်ခဲ့သည်။ ငါ့တွင် ဖောက်ပြန်ပျက်စီးသော စိတ်သဘောထားတစ်ခုရှိသည်။ ယင်းကို ဖယ်ရှားရန်အတွက် ဘုရားနှုတ်ကပတ်တော်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရမည်။ ဘုရားသခင်က ဤအခြေအနေမှတစ်ဆင့် ငါ၏ ဖောက်ပြန်ပျက်စီးသော စိတ်သဘောထားကို ထုတ်ဖော်သည်မှာ ကောင်းသည်။ အခြားလူများက ငါ့အား မည်သို့ထင်မြင်ပါစေ၊ မည်သို့ ဆက်ဆံပါစေ သမ္မာတရားကို ရှာဖွေရမည်။ ဘုရားသခင်၏ ရည်ရွယ်ချက်များကို နားလည်ရမည်။ သမ္မာတရားအား လက်တွေ့လုပ်ဆောင်ရန် မည်သည့်အရာကို လုပ်ဆောင်ရမည်ကို သိရမည်” ဟူ၍ ဖြစ်သည်။ ဤသည်မှာ မှန်ကန်သော သဘောထားဖြစ်သည်။ ပြီးလျှင် သမ္မာတရားအား လက်တွေ့လုပ်ဆောင်ခြင်း၊ ဘုရားသခင်အား ကျိုးနွံနာခံခြင်း သဘောထားဖြစ်သည်။ ဘုရားသခင်အား ယုံကြည်ခြင်းသည် သမ္မာတရားအား လက်ခံခြင်းလိုအပ်သည်။ ဤသည်မှာ မှန်ကန်သော သဘောထားဖြစ်သည်။ သမ္မာတရားကို လက်မခံသူတို့သည် ပြဿနာများ ဖြစ်ပေါ်သောအခါတွင် ဆင်ခြေများ၊ အကြောင်းပြချက်များရှာကြပြီး တာဝန်ကို အခြားတစ်ယောက်အပေါ်သို့ တွန်းပို့သည်။ အခြားလူများက ၎င်းတို့ကို ကောင်းစွာ မဆက်ဆံသည့်အကြောင်းကိုဖြစ်စေ၊ ၎င်းတို့အတွက် မစဉ်းစားသည့်အကြောင်းကိုဖြစ်စေ၊ ဂရုမစိုက်သည့်အကြောင်းကိုဖြစ်စေ အစဉ်ညည်းညူကြသည်။ အကြောင်းပြချက်မျိုးစုံကို ရှာကြသည်။ ဤအကြောင်းပြချက်များအားလုံးကို ရှာခြင်း၏ အဓိပ္ပာယ်မှာ အဘယ်နည်း။ ယင်းသည် သမ္မာတရားအား သင် လက်တွေ့လုပ်ဆောင်ခြင်းကို အစားထိုးနိုင်သလော။ ဘုရားသခင်အပေါ် သင်၏ ကျိုးနွံနာခံခြင်းကို အစားထိုးနိုင်သလော။ အစားမထိုးနိုင်ပေ။ ဆိုလိုသည်မှာ သင့်တွင် မည်သည့်အကြောင်းပြချက်မျိုးရှိပါစေ၊ သင့်တွင် ကောင်းကင်ထက်ကြီးသော နာကြည်းချက်များပင်ရှိပါစေ သမ္မာတရားကို လက်မခံလျှင် သင်သည် ဇာတ်သိမ်းသွားပြီဖြစ်သည်။ သင်၏ သဘောထားသည် အဘယ်သို့ရှိသည်ကို ဘုရားသခင်က ကြည့်လိုသည်။ အထူးသဖြင့် သမ္မာတရားအား လက်တွေ့လုပ်ဆောင်ခြင်းနှင့် သက်ဆိုင်သောကိစ္စများတွင်ဖြစ်သည်။ သင်ညည်းညူခြင်းက တစ်ခုခုအသုံးဝင်သလော။ သင်၏ ညည်းညူခြင်းများသည် ဖောက်ပြန်ပျက်စီးသော စိတ်သဘောထား၏ ပြဿနာကို ဖြေရှင်းနိုင်သလော။ သင်သည် ညည်းညူပြီး သင့်ကိုယ်သင် မှန်ကန်ကြောင်းပြပြီးဖြစ်သည်ဟု ခံစားရလျှင် ဤအရာက သင်နှင့်ပတ်သက်သည့် မည်သည့်အရာကို ဖော်ပြမည်နည်း။ သမ္မာတရားကို သင် ရရှိပြီးဖြစ်သလော။ ဘုရားသခင်က သင့်အား အသိအမှတ်ပြုမည်လော။ ဘုရားသခင်က “သင်သည် သမ္မာတရားအား လက်တွေ့လုပ်ဆောင်သူမဟုတ်။ ထို့ကြောင့် ဘေးသို့ဖယ်လော့။ ငါသည် သင့်အား ရွံရှာစက်ဆုပ်သည်” ဟု ဆိုလျှင် သင်သည် ဇာတ်သိမ်းသွားပြီမဟုတ်လော။ ဘုရားသခင်က “ငါသည် သင့်အား ရွံရှာစက်ဆုပ်သည်” ဟု ပြောခြင်းသည် သင့်အား ထုတ်ဖော်ပြီး သင်မည်သူဖြစ်သည်ကို သတ်မှတ်လိမ့်မည်။ ဘုရားသခင်က သင်နှင့်ပတ်သက်၍ အဘယ်ကြောင့် သတ်မှတ်ချက်ချမည်နည်း။ သမ္မာတရားကို သင် လက်မခံသောကြောင့်ဖြစ်သည်။ ဘုရားသခင်၏ စီစဉ်ညွှန်ကြားမှုများနှင့် သူ၏ အချုပ်အခြာအာဏာကို သင် လက်မခံပေ။ သင်သည် အစဉ်သဖြင့် ပြင်ပအကြောင်းပြချက်များကို ရှာဖွေနေပြီး အမှုကိစ္စများကို အစဉ်သဖြင့် အခြားလူများအပေါ် ပုံချသည်။ ဘုရားသခင်က သင့်အား အသိတရားနှင့် သမ္မာတရားအပေါ် ချစ်ခြင်းကင်းမဲ့သည်ဟု မြင်သည်။ ကျိုးကြောင်းမသင့်၊ တစ်ဇွတ်ထိုးလုပ်ပြီး ထိန်း၍မရဟူ၍ မြင်သည်။ သင် မိမိကိုယ်ကို ပြန်သုံးသပ်ခြင်း ရှိနိုင်ရန်အတွက် သင့်အား ဘေးဖယ်ပြီး လျစ်လျူရှုထားရမည်။ သင့်အား တရားဒေသနာများနှင့် သမ္မာတရားအပေါ် မိတ်သဟာယကို နားထောင်စေရခြင်း ရည်ရွယ်ချက်မှာ သမ္မာတရားကို သင်နားလည်နိုင်ရန်၊ သင်၏ ပြဿနာများကို ဖြေရှင်းနိုင်ရန်၊ သင်၏ ဖောက်ပြန်ပျက်စီးမှုကို ဖယ်ရှားရန်ဖြစ်သည်။ သင့်အတွက် သမ္မာတရားသည် လက်လွတ်စပယ် ရေရွတ်ပြောဆိုသည့် အရာတစ်ခုလော။ သင့်အတွက် နှုတ်ဖြင့်သာ ပြောဆိုပြီး ပြီးဆုံးသွားသည့် အရာတစ်ခု ဖြစ်သလော။ သမ္မာတရားအား နားလည်ခြင်းသည် သင်၏ ဝိညာဉ်တွင်ရှိသော ဗလာဖြစ်မှုကို ဖြည့်ဆည်းရန်အတွက် ဝိညာဉ်ရေးမှီတွယ်ရာတစ်ခုအဖြစ် လုပ်ဆောင်သင့်သည့် အရာဖြစ်သလော။ မဟုတ်ပေ။ သင့်အတွက် ဤရည်ရွယ်ချက်ဖြင့် အသုံးပြုရန်မဟုတ်ပေ။ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းနိုင်ရန်အတွက် သမ္မာတရား ရှိနေခြင်းဖြစ်သည်။ သင့်အား လမ်းကြောင်းတစ်ခုပေးရန်ဖြစ်သည်။ ပြီးလျှင် ပြဿနာများကို ကြုံရသည့်အခါ ဤသမ္မာတရားများဖြင့် အသက်ရှင်နိုင်သည်။ ပြီးလျှင် ဘဝတွင် မှန်ကန်သော လမ်းကြောင်းကို လျှောက်နိုင်သည်။ သမ္မာတရားကို သင်နားလည်သည်နှင့် သင်သည် သင်၏ သဘာဝ၊ ဖောက်ပြန်ပျက်စီးမှု၊ သို့မဟုတ် သင်၏ စာတန်ဆန်သော ပညာရေးတွင်ရှိသော ထိုအရာများကို အခြေခံပြီး ပြုမူဆောင်ရွက်မည် မဟုတ်တော့ပေ။ သင်သည် စာတန်ဆန်သော တွေးခေါ်ပုံ၊ သို့မဟုတ် လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် ရှင်သန်မည် မဟုတ်တော့ပေ။ ထိုအစား သင်သည် သမ္မာတရားဖြင့် အသက်ရှင်လိမ့်မည်။ သမ္မာတရားဖြင့် ပြုမူဆောင်ရွက်လိမ့်မည်။ ဤအရာသည်သာ ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်နိုင်သည်။ လူအချို့က “ငါသည် ယုံကြည်သူဖြစ်သည်မှာ သိပ်မကြာသေးပေ။ အတွေ့အကြုံများစွာ မရှိပေ။ သမ္မာတရားကို နားမလည်ပေ။ ငါ၏ ဝိညာဉ်ရင့်ကျက်မှုမှာ သေးငယ်သည်။ ထို့ကြောင့် သမ္မာတရားကို လက်တွေ့မလုပ်ဆောင်နိုင်” ဟု ဆိုကြသည်။ ဤအရာတို့သည် စင်စစ်အားဖြင့် ဖြစ်ရပ်မှန်ကို အခြေခံသော ဆင်ခြေများသာဖြစ်သည်။ သင်၏ ဝိညာဉ်ရင့်ကျက်မှုက သေးငယ်လျှင်ပင် သင် လက်လှမ်းမီသော သမ္မာတရားများရှိသည်။ သင်နားလည်သမျှကို လက်တွေ့လုပ်ဆောင်သင့်သည်။ သင်စွမ်းဆောင်နိုင်သမျှကို အကောင်အထည်ဖော်သင့်သည်။ သင်နားလည်သည့် သမ္မာတရားများကိုပင် လက်တွေ့မလုပ်ဆောင်လျှင် ပြဿနာတစ်ခု ရှိသည်။ သင် ယုံကြည်သူဖြစ်သည့်အချိန်က မည်မျှကြာသည်ဖြစ်စေ၊ မကြာသည်ဖြစ်စေ တရားဒေသနာများကို နှစ်အနည်းငယ် နားထောင်နေသရွေ့ သမ္မာတရားအချို့ကို သင်နားလည်လိမ့်မည်။ သင်သည် သမ္မာတရားများစွာကို သိသော်လည်း မည်သည့်အရာကိုမျှ လက်တွေ့မလုပ်ဆောင်လျှင် သင်သည် ရှုတ်ချခံရမည်။ သမ္မာတရားအား ကျိုးနွံနာခံခြင်းသဘောထားသည် မည်သည့်အရာဖြစ်သည်၊ သမ္မာတရားအား ကျိုးနွံနာခံခြင်းသည် မည်သည့်အရာဖြစ်သည်၊ သမ္မာတရားအား မည်သို့ ကျိုးနွံနာခံရမည်၊ ဘုရားသခင်၏ စီစဉ်ညွှန်ကြားမှုများကို မည်သို့ ကျိုးနွံနာခံရမည်၊ လူတို့တွင် မည်သည့်သဘောထား ရှိသင့်သည်ဆိုသော ဤအရာများကို သင်သိလျှင် လက်တွေ့လုပ်ဆောင်သင့်သည်။ မည်သည့်အရာဖြစ်ပျက်ပါစေ သမ္မာတရားအား မည်သို့ လက်တွေ့လုပ်ဆောင်ပြီး စည်းမျဉ်းနှင့်အညီ ပြုမူရမည်ကို သင်ယူရမည်။ သင်သည် သမ္မာတရားကို လက်တွေ့မလုပ်ဆောင်လျှင် သမ္မာတရားသည် သင့်အတွက် အဓိပ္ပာယ်မရှိပေ။ အယူဝါဒတစ်ခု၊ သင်၏ နှုတ်တွင်ရှိသော ဆောင်ပုဒ်တစ်ခုသာဖြစ်သည်။ သင်သည် သမ္မာတရားကို လက်တွေ့မလုပ်ဆောင်နိုင်မီအထိ စစ်မှန်မှု ရှိမည်မဟုတ်ပေ။ လုပ်ဆောင်နိုင်သည့်အခါမှသာ သမ္မာတရားသည် သင်၏ အသက်ဖြစ်လာနိုင်သည်။ အမှုအရာများဖြစ်ပျက်ပြီး သင်၏ နှစ်သက်မှုအတိုင်း လုပ်ဆောင်ကာ ဤလူသည် မှားယွင်းသည်၊ ထိုလူသည် မှားယွင်းသည်ဟု ထင်မြင်လျက် သင့်ကိုယ်သင်မှန်သည်ဟု အစဉ် မြင်ပြီး အခြားလူများက မည်သည့်အရာပြောသည်ဖြစ်စေ သဘောမတူသောအခါတွင် သင်သည် အပြစ်ကင်းပြီး ဖောက်ပြန်ပျက်စီးခြင်း မရှိသည်မှာ ဖြစ်နိုင်သလော။ ဤသည်မှာ မာနထောင်လွှားပြီး မိမိကိုယ်ကို မှန်သည်ဟု ယူမှတ်ခြင်းဟု ခေါ်သည်။ ယင်းသည် ပို၍ လေးနက်သော ဖောက်ပြန်ပျက်စီးသည့် စိတ်သဘောထားဖြစ်သည်။

ဖောက်ပြန်ပျက်စီးသည့် စိတ်သဘောထားကို မည်သို့ ဖြေရှင်းနိုင်သနည်း။ ပထမအဆင့်မှာ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို သင် နာခံနိုင်ခြင်း ရှိမရှိ၊ ဘုရားသခင်က သင့်အတွက် ပြင်ဆင်ပေးသည့် အခြေအနေအမျိုးမျိုးကို သင် နာခံနိုင်ခြင်းရှိမရှိကို ကြည့်ရမည်။ ငြိမ်းချမ်းမှုရှိသော အချိန်များတွင် သင်သည် ဘုရားသခင်အပေါ် မည်သည့်အယူအဆမျှမရှိဘဲ သိသာသည့် ဖောက်ပြန်ပျက်စီးသော စိတ်သဘောထားကို မထုတ်ဖော်ပေ။ ထို့ကြောင့် သင်သည် မဆိုးပေ၊ သင်သည် ဘုရားသခင်ကို ကျိုးနွံနာခံနိုင်သူတစ်ယောက်ဖြစ်သည်ဟု သင် ခံစားရသည်။ သို့သော် တစ်စုံတစ်ခုဖြစ်ပျက်သောအခါ သင်၏ စိတ်နှလုံးသည် နိုးကြွလာပြီး သင်၏ ကိုယ်ပိုင်အတွေးများနှင့် အယူအဆများ ရှိလာသည်။ အထူးသဖြင့် သင်သည် သင်၏တာဝန်တွင် ဒုက္ခခံနိုင်ပြီး အဖိုးအခပေးဆပ်နိုင်သောအခါ သင်သည် ဘုရားသခင်ကို ချစ်သောသူတစ်ယောက်ဖြစ်သည်ဟု သင်ခံစားရသည်။ ထို့ကြောင့် သင်သည် မျှော်လင့်မထားဘဲ ပြုပြင်ခံရပြီး သင်က သင့်တာဝန်တွင် တစ်ဇွတ်ထိုးလုပ်ပြီး စည်းမျဉ်းနှင့်မညီဟု လူတစ်ယောက်က ပြောသောအခါ သင်သည် လက်ခံနိုင်မည်လော။ (လက်ခံရန် မလွယ်ကူပါ။) လက်ခံရန် မလွယ်ကူလျှင် သင်သည် မည်သည့်အရာကို လုပ်ဆောင်သနည်း။ လက်ခံခြင်းနှင့် နာခံခြင်းကို သင် အဘယ်သို့ ရရှိနိုင်သနည်း။ ဤတွင် လက်တွေ့လုပ်ဆောင်ရန် စည်းမျဉ်းအနည်းငယ်ရှိသည်။ ရှေးဦးစွာ သင့်ကိုယ်သင် ပြန်လည်သုံးသပ်ရမည်။ သမ္မာတရားကို ရှာဖွေရန် သင်၏ ကိုယ်ပိုင်အတွေးများနှင့် အကြောင်းပြချက်ကို လက်လွှတ်ရမည်။ သင်၏ ကိုယ်ပိုင်အတွေးများနှင့် အကြောင်းပြချက်သည် သမ္မာတရားနှင့် မလွဲမသွေ ကိုက်ညီခြင်းမျိုး မရှိဆိုသည်ကို သင် နားလည်သင့်သည်။ သင်သည် အသိစိတ်ကို ပိုင်ဆိုင်လျှင် အခြားလူများက ပြောစရာရှိသည့်အရာကို သင် ဦးစွာ နားထောင်သင့်ပြီး အသေအချာ တွေးတောကြည့်သင့်သည်။ ၎င်းတို့၏ ပြောဆိုမှုက သမ္မာတရားနှင့် ညီလျှင် သင် လက်ခံသင့်သည်။ ဤသည်မှာ အသိစိတ်ရှိသူတစ်ယောက် လုပ်ဆောင်သင့်သည့်အရာ ဖြစ်သည်။ သင်ကိုယ်တိုင်၏ စဉ်းစားပုံက မှန်ကန်သည်ဟု အစဉ်ယုံကြည်ပြီး သင်၏ ကိုယ်ပိုင်အမြင်ရှုထောင့်ကို ဖက်တွယ်ထားလျှင် အခြားလူများက မည်မျှမှန်ကန်ပါစေ၊ ၎င်းတို့ပြောသည့်အရာ မည်မျှက သမ္မာတရားနှင့် ကိုက်ညီပါစေ ၎င်းတို့ ပြောသည့်အရာကို လက်မခံလျှင် သင်သည် ပုန်ကန်နေပြီး ဆင်ခြင်တုံတရားမရှိခြင်းပင်ဖြစ်သည်။ ဖန်ဆင်းခံတစ်ယောက် ဖြစ်ရခြင်း၏ အကြောင်းရင်းသည် သမ္မာတရားကို ကျိုးနွံနာခံရန်၊ ဘုရားနှုတ်ကပတ်တော်ကို ကျိုးနွံနာခံရန်၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန်၊ ဘုရားသခင်ဆီမှ လာသောအရာအားလုံးကို ကျိုးနွံနာခံရန်၊ ဘုရားအိမ်တော်၏ အလုပ်အစီအစဉ်များကို ကျိုးနွံနာခံရန် ဖြစ်သည်။ သင်၏ တာဝန်ကို ထမ်းဆောင်ရာတွင် ဘုရားသခင် တောင်းဆိုသည့်အရာနှင့် ဘုရားအိမ်တော်က စီစဉ်သည့်အရာကို ရှာဖွေရမည်။ ထိုအရာများကို သင်သိသည်နှင့် ဘုရားသခင် တောင်းဆိုသည့်အတိုင်း သင်ဆောင်ရွက်နိုင်သည်။ ဤသည်တို့မှာ လက်တွေ့လုပ်ဆောင်မှု စည်းမျဉ်းများဖြစ်သည်။ ရှေးဦးစွာ သင် ကျိုးနွံနာခံရမည်။ ဤသည်မှာ ဖန်ဆင်းခံတစ်ယောက်က လုပ်ဆောင်သင့်သည့်အရာဖြစ်သည်။ လူတို့သည် ကျိုးနွံနာခံနိုင်ခြင်း မရှိသောအခါ ဤသည်မှာ မကြာခဏပင် ၎င်းတို့၏ ကိုယ်ပိုင် ကျိုးကြောင်းစဉ်းစားမှု၊ ဆင်ခြေများနှင့် မမူမှန်သော အကြောင်းပြချက်များ ရှိနေသောကြောင့်ဖြစ်သည်။ ၎င်းတို့သည် ဤသို့သော ကျိုးကြောင်းစဉ်းစားပုံဖြင့် ကျိုးနွံနာခံရန် အလွန်ပင် အလားအလာမရှိပေ။ ဤသို့ဆိုလျှင် မည်သည့်အရာကို လုပ်ဆောင်နိုင်သနည်း။ ရှေးဦးစွာ သင်၏ ကိုယ်ပိုင်ကျိုးကြောင်းစဉ်းစားပုံနှင့် ဆင်ခြေများကို လက်လွှတ်လော့။ ဘုရားအိမ်တော်၏ သတ်မှတ်ချက်များနှင့်အညီ လုပ်ဆောင်လော့။ သင်သည် အချိန်တစ်ခုအထိ ထိုသို့ လက်တွေ့လုပ်ဆောင်ပြီးသည်နှင့် သင်သည် သင်၏တာဝန်ကို သမ္မာတရားစည်းမျဉ်းများနှင့်အညီ ထမ်းဆောင်သောအခါ သင့်တာဝန်တွင် ပိုပို၍ ထိရောက်မှုရှိလာသည်ကို တွေ့ရမည်။ ဤသည်မှာ ဘုရားသခင်အား ကျိုးနွံနာခံနေခြင်းဖြစ်သည်ဟု သင်၏ စိတ်ဝိညာဉ်တွင် သေချာလာပြီး သင်၏ ကျိုးနွံနာခံခြင်းက ပို၍ သန့်စင်လာသည်။ သို့သော် သင်သည် သင်၏ ကိုယ်ပိုင်အယူအဆများနှင့် စိတ်ကူးများကို အစဉ် ဖက်တွယ်နေလျှင်၊ ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို ကျိုးနွံနာခံနိုင်ခြင်း မရှိလျှင်၊ အစဉ်သဖြင့် ဘုရားသခင်ကို ဆန့်ကျင်နေပြီး အတိုက်အခံပြုနေလျှင် ဤသည်မှာ ပုန်ကန်ခြင်းဖြစ်သည်။ ယင်းသည် ဖောက်ပြန်ပျက်စီးသည့် စိတ်သဘောထားဖြစ်သည်။ မည်သည့် သိသာသော မကောင်းမှုကိုမျှ သင် မကျူးလွန်လျှင်ပင် သင်သည် စိုးစဉ်းမျှပင် ကျိုးနွံနာခံခြင်း ရှိမည်မဟုတ်ဘဲ သမ္မာတရား စစ်မှန်မှု လုံးဝ ကင်းမဲ့လိမ့်မည်။

ကျိုးနွံနာခံခြင်း သင်ခန်းစာများက အခက်ခဲဆုံးဖြစ်သည်။ သို့သော် အလွယ်ကူဆုံးလည်း ဖြစ်သည်။ မည်သည့်ပုံစံဖြင့် ခက်ခဲသနည်း။ (လူတို့တွင် ကိုယ်ပိုင် အယူအဆများရှိသည်။) လူတို့က အယူအဆများရှိသည်က ပြဿနာမဟုတ်ပေ။ မည်သည့်လူက အယူအဆမရှိသနည်း။ လူတို့အားလုံးက နှလုံးများနှင့် ဦးနှောက်များရှိကြသည်။ ၎င်းတို့အားလုံး ကိုယ်ပိုင်အယူအဆများရှိကြသည်။ ဤနေရာတွင် ယင်းသည် ပြဿနာမဟုတ်။ ဤသို့ဆိုလျှင် မည်သည့်အရာဖြစ်သနည်း။ ပြဿနာသည် လူ၏ ဖောက်ပြန်ပျက်စီးသော စိတ်သဘောထားဖြစ်သည်။ သင်သည် ဖောက်ပြန်ပျက်စီးသည့် စိတ်သဘောထားမရှိလျှင် သင့်တွင် အယူအဆမည်မျှရှိပါစေ နာခံနိုင်လိမ့်မည်။ ထိုအရာများက ပြဿနာဖြစ်မည်မဟုတ်။ လူတစ်ယောက်က ဤအသိစိတ်ရှိပြီး “အရာရာတိုင်းမှာ ဘုရားကို ငါ နာခံရမယ်။ ဆင်ခြေတွေ မပေးဘူး။ ငါ့ကိုယ်ပိုင်စိတ်ကူးတွေအတိုင်း ဆက်မလုပ်ဘူး။ ဒီကိစ္စမှာ ငါ့ဘာသာငါ ဆုံးဖြတ်ချက်မချဘူး” ဟူ၍ ပြောလျှင် သူ့အတွက် နာခံရန် မလွယ်ကူသလော။ လူတစ်ယောက်က မိမိဘာသာ ဆုံးဖြတ်ချက်မချလျှင် သူသည် မိမိကိုယ်ကို အမှန်ထင်ခြင်းမရှိသည့် လက္ခဏာဖြစ်သည်။ သူ၏ ကိုယ်ပိုင်အယူဆများကို မလျှော့တမ်းမပြောလျှင် သူသည် အသိစိတ်ရှိသည့် လက္ခဏာတစ်ခုဖြစ်သည်။ သူသည် နာခံနိုင်ခြင်းလည်းရှိလျှင် သမ္မာရားကို လက်တွေ့လုပ်ဆောင်မှုကို ရရှိပြီးဖြစ်သည်။ မိမိ၏ ကိုယ်ပိုင်ဆုံးဖြတ်ချက်ကို မချခြင်း၊ မိမိ၏ အယူအဆများကို မလျှော့တမ်း လုပ်ဆောင်မှုမရှိခြင်းတို့သည် ကျိုးနွံနာခံနိုင်ခြင်းအတွက် မရှိမဖြစ် လိုအပ်ချက်များဖြစ်သည်။ ဤအရည်အသွေးနှစ်ခုကို သင် ပိုင်ဆိုင်လျှင် သင့်အနေဖြင့် ကျိုးနွံနာခံပြီး သမ္မာတရားအား လက်တွေ့လုပ်ဆောင်မှုကို ရရှိရန် လွယ်ကူလိမ့်မည်။ ထို့ကြောင့် သင်သည် ကျိုးနွံနာခံခြင်း မရှိမီတွင် ထိုအရာများဖြင့် သင့်ကိုယ်သင် ပြင်ဆင်ရမည်။ ပြီးလျှင် သမ္မာတရားအား လက်တွေ့လုပ်ဆောင်ခြင်း သဘောထားကို ရရှိရန်အတွက် သင်မည်သို့ ဆောင်ရွက်သင့်သည်၊ မည်သည့်အရာကို လုပ်ဆောင်သင့်သည်ဆိုသည်ကို အဖြေရှာရမည်။ ဤသည်မှာ အမှန်ပင် ထိုမျှ မခက်ခဲပေ။ သို့သော် ထိုမျှ လွယ်ကူခြင်းလည်းမရှိပေ။ အဘယ်ကြောင့် ခက်ခဲသနည်း။ လူသားတွင် ဖောက်ပြန်ပျက်စီးသော စိတ်သဘောထား ရှိသောကြောင့် ခက်ခဲခြင်းဖြစ်သည်။ ကျိုးနွံနာခံခြင်းကို လက်တွေ့လုပ်ဆောင်သောအခါ သင့်တွင် မည်သည့်စိတ်ထား၊ သို့မဟုတ် အခြေအနေရှိသည်ဖြစ်စေ သမ္မာတရားအား သင်လက်တွေ့လုပ်ဆောင်ခြင်းကို တားဆီးလျှင် ထိုစိတ်ထား၊ သို့မဟုတ် အခြေအနေသည် ဖောက်ပြန်ပျက်စီးသော စိတ်သဘောထားမှ အရင်းခံသည်။ ဤသည်မှာ ဤကိစ္စ၏ အမှန်တရားပင်ဖြစ်သည်။ သင်သည် မိမိကိုယ်ကို မှန်သည်ဟု ယူမှတ်ခြင်း၊ မာနထောင်လွှားခြင်း၊ ပုန်ကန်ခြင်း၊ အဓိပ္ပာယ်မရှိခြင်း၊ တစ်ယူသန်ဖြစ်ခြင်း၊ မလိုမုန်းထားခြင်း၊ စိတ်နှလုံးခိုင်မာခြင်းတို့နှင့် သက်ဆိုင်သော ဖောက်ပြန်ပျက်စီးသည့် စိတ်သဘောထားများကို ဖြေရှင်းလျှင် သင့်အတွက် ကျိုးနွံနာခံရန် လွယ်ကူလိမ့်မည်။ ဤသို့ဆိုလျှင် ဤဖောက်ပြန်ပျက်စီးမှုများကို အဘယ်သို့ ဖြေရှင်းသင့်သနည်း။ သင်သည် ကျိုးနွံနာခံလိုစိတ်မရှိသောအခါတွင် ဆုတောင်းရမည်။ သင့်ကိုယ်သင် ပြန်လည်သုံးသပ်ပြီး မေးရမည်။ “ငါသည် အဘယ်ကြောင့် ဘုရားသခင်ကို ကျိုးနွံနာခံနိုင်ခြင်း မရှိသနည်း။ ငါ၏ ကိုယ်ပိုင်နည်းလမ်းအတိုင်း အမှုအရာများကို လုပ်ဆောင်ရန် အဘယ်ကြောင့် အစဉ်သဖြင့် မလျှော့တမ်း လုပ်ဆောင်နေသနည်း။ အဘယ်ကြောင့် သမ္မာတရားကို ရှာဖွေပြီး လက်တွေ့မလုပ်ဆောင်နိုင်သနည်း။ ဤပြဿနာ၏ အရင်းအမြစ်မှာ အဘယ်နည်း။ ဘုရားသခင်အား နာခံခြင်းကို ငါ လက်တွေ့လုပ်ဆောင်သင့်သည်။ ပြီးလျှင် သမ္မာတရားအား လက်တွေ့လုပ်ဆောင်သင့်သည်။ ငါ၏ ကိုယ်ပိုင်ဆန္ဒ၊ သို့မဟုတ် ကိုယ်ပိုင် လိုအင်ဆန္ဒများကို အကောင်အထည် မဖော်သင့်ပေ။ ဘုရားနှုတ်ကပတ်တော်များ၊ ဘုရား၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံနိုင်သင့်သည်။ သို့မှသာ ဘုရားသခင်၏ ရည်ရွယ်ချက်များနှင့်ညီသည်” ဟူ၍ ဖြစ်သည်။ ဤရလဒ်မျိုးကို ရရှိရန်အတွက် ဘုရားသခင်အား ဆုတောင်းရန်၊ သမ္မာတရားကို ရှာဖွေရန် လိုအပ်သည်။ သမ္မာတရားကို သင် နားလည်သောအခါ သင်သည် သမ္မာတရားကို ပို၍ လွယ်ကူစွာ လက်တွေ့လုပ်ဆောင်နိုင်လိမ့်မည်။ ထို့နောက်တွင် သင်သည် ဇာတိပကတိကို ပုန်ကန်ပြီး ယင်းနှင့် သက်ဆိုင်သောအရာများကို လက်လွှတ်နိုင်လိမ့်မည်။ သင်၏ စိတ်နှလုံးအတွင်းတွင် သမ္မာတရားကို နားလည်သော်လည်း ဇာတိပကတိ၊ အဆင့်အတန်း၊ ပကာသနနှင့် သိက္ခာတို့၏ အကျိုးအမြတ်များကို လက်မလွှတ်နိုင်လျှင် သင်သည် သမ္မာတရားအား လက်တွေ့လုပ်ဆောင်ရန် ရုန်းကန်ကြိုးစားရလိမ့်မည်။ ဤသည်မှာ အဘယ်ကြောင့်ဆိုသော် သင်၏ စိတ်နှလုံးတွင် ဇာတိပကတိ၊ ပကာသနနှင့် သိက္ခာတို့၏ အကျိုးအမြတ်ကို အရာအားလုံး၏ အထက်တွင် ထားရှိသောကြောင့်ဖြစ်သည်။ ဤသည်မှာ သင်သည် သမ္မာတရားကို မချစ်ဘဲ ယင်းအစား အဆင့်အတန်းနှင့် ဂုဏ်ကို ချစ်သည်ဟု ဆိုလိုသည်။ ဤသို့ဆိုလျှင် ဤပြဿနာကို မည်သို့ ဖြေရှင်းသင့်သနည်း။ သင်သည် ဆုတောင်းရမည်။ သမ္မာတရားကို ရှာဖွေရမည်။ အဆင့်အတန်းနှင့် ဂုဏ်သတင်းကဲ့သို့သောအရာများ၏ အနှစ်သာရကို အပြည့်အဝ မြင်ရမည်။ သင်သည် ဤအရာများကို စွဲလမ်းခြင်း လျော့နည်းရမည်။ ပြီးလျှင် သမ္မာတရားအား လက်တွေ့လုပ်ဆောင်ခြင်းသည် အရေးကြီးသည်ဆိုသည်ကို မြင်ရန်၊ ဤအရာကို အခြားအရာအားလုံးထက် တန်ဖိုးထားရန် လိုအပ်သည်။ သင်သည် ဤအရာအားလုံးကို လုပ်ဆောင်သောအခါ သမ္မာတရားအား လက်တွေ့လုပ်ဆောင်ရန် စိတ်ဆန္ဒရှိလိမ့်မည်။ တစ်ခါတစ်ရံတွင် လူတို့သည် သမ္မာတရားကို လက်တွေ့မလုပ်ဆောင်နိုင်ပေ။ ၎င်းတို့သည် ပြုပြင်ခံရခြင်းကို လိုအပ်သည်။ ပြီးလျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရရှိရန် လိုအပ်သည်။ ဤသို့ဖြင့် ပြဿနာ၏ အနှစ်သာရသည် အပြည့်အဝ ရှင်းလင်းပြီး သမ္မာတရားကို လက်တွေ့လုပ်ဆောင်ရန် ပို၍ လွယ်ကူသည်။ အမှန်တကယ်တွင် သမ္မာတရားအား လက်တွေ့လုပ်ဆောင်ခြင်း၏ အကြီးမားဆုံးသော အတားအဆီးသည် မိမိ၏ ကိုယ်ပိုင်ဆန္ဒက ကြီးမားလွန်းပြီး အရာရာတိုင်း၏ ရှေ့တွင်ရှိနေသောအခါတွင်ဖြစ်သည်။ ဆိုလိုသည်မှာ ကိုယ်ကျိုးကြည့်ခြင်းက အရာရာတိုင်း၏ ရှေ့တွင်ရှိနေသောအခါ၊ ကိုယ်ပိုင်ဂုဏ်နှင့် အဆင့်အတန်းက အရာရာတိုင်း၏ ရှေ့တွင်ရှိနေသောအခါတွင်ဖြစ်သည်။ ထို့ကြောင့် အမှုအရာများ ဖြစ်ပေါ်လာသောအခါ ဤသို့သောသူများက အစဉ် တစ်ဇွတ်ထိုးလုပ်ဆောင်ခြင်းဖြစ်ပြီး ၎င်းတို့ကိုယ်တိုင်အတွက် အကျိုးဖြစ်စေမည့် မည်သည့်အရာကိုမဆို လုပ်ဆောင်ကြသည်။ သမ္မာတရားစည်းမျဉ်းများကို အလေးထားမှု လုံးဝမရှိပေ။ ၎င်းတို့သည် အစဉ်သဖြင့် ကိုယ်ပိုင်အယူအဆများကို ဖက်တွယ်ထားကြသည်။ ကိုယ်ပိုင်အယူအဆများကို ဖက်တွယ်သည်ဆိုသည်မှာ မည်သည့်အရာကို ဆိုလိုသနည်း။ “သင်က ဤအရာကို အလိုရှိလျှင် ငါက ထိုအရာကို အလိုရှိသည်။ သင်သည် သင်၏အရာကို အလိုရှိလျှင် ငါသည် ငါ၏အရာကို မလျှော့တမ်းလုပ်ဆောင်မည်” ဟု ဆုံးဖြတ်ခြင်းကို ဆိုလိုသည်။ ဤသည်မှာ နာခံခြင်းကို ပြသခြင်းဖြစ်သလော။ (မဟုတ်ပါ။) ဤသည်မှာ သမ္မာတရားကို ရှာဖွေခြင်း လုံးဝမဟုတ်ဘဲ မိမိ၏ ကိုယ်ပိုင်နည်းလမ်းအတိုင်း မရမက လုပ်ဆောင်ခြင်းဖြစ်သည်။ ဤသည်မှာ မာနထောင်လွှားသော စိတ်သဘောထားဖြစ်ပြီး ကျိုးကြောင်းမသင့်လျော်သော ဖော်ပြမှုဖြစ်သည်။ တစ်နေ့တွင် သင်၏ နှစ်သက်မှုများနှင့် စိတ်ပိုင်းဖြတ်မှုများသည် သမ္မာတရားနှင့် ကွဲလွဲနေသည်ကို သင် သတိပြုမိနိုင်လျှင်လည်းကောင်း၊ သင့်ကိုယ်သင် ငြင်းပယ်ပြီး အရှိအတိုင်း မြင်လာနိုင်ကာ သင့်ကိုယ်သင် မယုံကြည်တော့လျှင်လည်းကောင်း၊ ထို့နောက်တွင် တဖြည်းဖြည်းချင်းဖြင့် အမှုအရာများကို သင်၏ ကိုယ်ပိုင်နည်းလမ်းအတိုင်း မလုပ်ဆောင်တော့လျှင်လည်းကောင်း၊ သို့မဟုတ် မစဉ်းမစားဖြင့် မဆုံးဖြတ်တော့ဘဲ သမ္မာတရားကို ရှာဖွေနိုင်လျှင်လည်းကောင်း၊ ဘုရားသခင်ထံ ဆုတောင်းပြီး အမှီပြုနိုင်လျှင်လည်းကောင်း ဤသည်မှာ မှန်ကန်သော လက်တွေ့လုပ်ဆောင်မှုဖြစ်သည်။ မည်သည့် လက်တွေ့လုပ်ဆောင်မှုက သမ္မာတရားနှင့် ကိုက်ညီသည်ကို သင် အတည်မပြုမီတွင် သင်သည် ရှာဖွေရမည်။ ဤသည်မှာ လုံးဝပင် မှန်ကန်သောလုပ်ဆောင်မှုဖြစ်ပြီး လုပ်ဆောင်သင့်သည့်အရာ ဖြစ်သည်။ သင်သည် ရှာဖွေရန်အတွက် ပြုပြင်ခြင်းခံရသည်အထိ စောင့်လျှင် ဤသည်မှာ အနည်းငယ် ဘာသိဘာသာနေခြင်းဖြစ်ပြီး နှောင့်နှေးမှုများဖြစ်ဖို့ များသည်။ သမ္မာတရားအား ရှာဖွေရန် သင်ယူခြင်းသည် အလွန်အရေးပါသည်။ သမ္မာတရားအား ရှာဖွေခြင်း၏ အကျိုးအမြတ်များမှာ အဘယ်နည်း။ ရှေးဦးစွာ မိမိ၏ ကိုယ်ပိုင်စိတ်ဆန္ဒနောက်လိုက်ပြီး မဆင်မခြင် လုပ်ဆောင်ခြင်းကို ရှောင်ကြဉ်နိုင်သည်။ ဒုတိယအနေဖြင့် ဖောက်ပြန်ပျက်စီးမှု ထုတ်ဖော်ခြင်းနှင့် ဆိုးယုတ်သော အကျိုးဆက်များကို ရှောင်ကြဉ်နိုင်သည်။ တတိယအနေဖြင့် မည်သို့ စောင့်ပြီး စိတ်ရှည်ရမည်ကို သင်ယူနိုင်သည်။ ပြီးလျှင် အမှုအရာများကို ရှင်းလင်းစွာ၊ တိကျစွာ သိမြင်ခြင်းအားဖြင့် အမှားများဖြစ်ပေါ်ခြင်းကို တားဆီးနိုင်သည်။ ဤအရာများအားလုံးကို သမ္မာတရားအား ရှာဖွေခြင်းအားဖြင့် ရရှိနိုင်သည်။ သင်သည် အရာရာ၌ သမ္မာတရားအား ရှာဖွေရန် သင်ယူသောအခါ မည်သည့်အရာမျှ မရိုးရှင်းသည်ကိုလည်းကောင်း၊ အာရုံမစိုက်ဘဲ အားစိုက်ထုတ်မှု မပြုလုပ်လျှင် အမှုအရာများကို လုပ်ဆောင်ရာတွင် ကောင်းမွန်မည် မဟုတ်သည်ကိုလည်းကောင်း သင် တွေ့ရှိလိမ့်မည်။ ဤသို့ အချိန်အတန်ကြာ လေ့ကျင့်ပြီးနောက်တွင် သင့်အပေါ်သို့ အမှုအရာများ ကျရောက်သောအခါ သင်သည် ပို၍ ရင့်ကျက်ပြီး အတွေ့အကြုံရှိလာလိမ့်မည်။ သင်၏ သဘောထားသည် ပို၍နူးညံ့လာပြီး ပို၍ အလွန်အကျွံ မဟုတ်ဘဲဖြစ်လာမည်။ စိတ်လိုက်မာန်ပါ ပြုလုပ်မည့်အစား စွန့်စားပြီး ယှဉ်ပြိုင်တတ်မည့်အစား သင်သည် သမ္မာတရားကို ရှာဖွေနိုင်လိမ့်မည်။ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျိုးနွံနာခံနိုင်လိမ့်မည်။ ထို့နောက်တွင် သင်၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်း ပြဿနာသည် ပြေလည်သွားလိမ့်မည်။ ဤသို့ဖြင့် သင့်အနေဖြင့် ကျိုးနွံနာခံရန် လွယ်ကူလိမ့်မည်။ အမှန်ပင် ထိုမျှ မခက်ခဲပေ။ အစပိုင်းတွင် အနည်းငယ် ခက်ခဲကောင်းခက်ခဲနိုင်သည်။ သို့သော် သင်သည် ထိုပြဿနာကို ဖြေရှင်းသည်အထိ စိတ်ရှည်နိုင်သည်။ စောင့်ဆိုင်းပြီး သမ္မာတရားကို ဆက်လက်ရှာဖွေနိုင်သည်။ သင်သည် အမှုအရာများ သင့်အပေါ် ကျရောက်သောအခါ သင်၏ ကိုယ်ပိုင်ဆုံးဖြတ်ချက်များကို အစဉ်ပြုလုပ်လိုလျှင်၊ ပြီးလျှင် သင်သည် အစဉ်သဖြင့် ကျိုးကြောင်းပြချက်များပေးပြီး သင်၏ ကိုယ်ပိုင်အယူအဆများကို မရမက လုပ်ဆောင်လျှင် ဤသည်မှာ အလွန်ပင် ဒုက္ခပေးလာလိမ့်မည်။ ဤသည်မှာ အဘယ်ကြောင့်ဆိုသော် သင်မလျှော့တမ်း စွဲကိုင်သောအရာများသည် အပြုသဘောမဆောင်ဘဲ ဖောက်ပြန်ပျက်စီးသည့် စိတ်သဘောထားအတွင်းတွင်ရှိသော အရာများအားလုံးဖြစ်သောကြောင့်ဖြစ်သည်။ ထိုအရာများအားလုံးသည် ဖောက်ပြန်ပျက်စီးသည့် စိတ်သဘောထားက ထုတ်ဖော်ခြင်းများဖြစ်သည်။ ဤသို့သော အခြေအနေများတွင် သင်သည် သမ္မာတရားကို ရှာဖွေရန် ဆန္ဒရှိနိုင်သော်လည်း လက်တွေ့လုပ်ဆောင်နိုင်မည်မဟုတ်ပေ။ သင်သည် ဘုရားထံ ဆုတောင်းရန် ဆန္ဒရှိနိုင်သော်လည်း အပေါ်ယံသာ လုပ်ဆောင်နေလိမ့်မည်။ လူတစ်ယောက်က သင့်ကိုသမ္မာတရားနှင့်ပတ်သက်ပြီး မိတ်သဟာယဖွဲ့ကာ သင့် ရည်ရွယ်ချက်၏ မသန့်စင်မှုများကို ဖော်ထုတ်လျှင် သင်သည် မည်သို့ ရွေးချယ်မည်နည်း။ သမ္မာတရားကို အလွယ်တကူ နာခံနိုင်သလော။ ဤသို့သောအချိန်တွင် နာခံရန် သင့်အတွက် အလွန်ပင် အားစိုက်ရလိမ့်မည်။ သင် နာခံနိုင်မည်မဟုတ်ပေ။ သင်သည် ပုန်ကန်ပြီး ကျိုးကြောင်းပြချက်များပေးရန် ကြိုးစားလိမ့်မည်။ သင်က “ငါ့ဆုံးဖြတ်ချက်တွေက ဘုရားအိမ်တော်အတွက်ပဲ။ မမှားဘူး။ ငါ့ကို ဘာလို့ နာခံဖို့ တောင်းဆိုနေသေးတာလဲ” ဟူ၍ ပြောလိမ့်မည်။ သင်သည် နာခံနိုင်မည်မဟုတ်သည့်ပုံစံကို မြင်သလော။ ဤအရာအပြင် သင်သည် အာခံခြင်းလည်း ပြုလုပ်လိမ့်မည်။ ဤသည်မှာ သိလျက်နှင့်လုပ်သော ပြစ်မှားမှုဖြစ်သည်။ ဤသည်မှာ အလွန့်အလွန် ဒုက္ခမပေးသလော။ လူတစ်ယောက်က သမ္မာတရားနှင့်ပတ်သက်ပြီး သင့်ကို မိတ်သဟာယပြုသောအခါ သင်က သမ္မာတရားကို မနာခံနိုင်ဘဲ သိလျက်ဖြင့်ပင် ပြစ်မှားလျှင်၊ ဘုရားသခင်ကို ပုန်ကန်ခြင်း၊ အာခံခြင်း ပြုလုပ်လျှင် သင်၏ ပြဿနာသည် ဆိုးရွားသော ပြဿနာဖြစ်သည်။ သင်သည် ဘုရားသခင်၏ ထုတ်ဖော်ခြင်းနှင့် ဖယ်ရှားရှင်းလင်းခြင်းခံရဖို့ အန္တရာယ်ရှိသည်။

ဘုရားသခင်အပေါ် ကျိုးနွံနာခံခြင်း သင်ခန်းစာသည် အလွန်ပင်လေးနက်သည်။ စတင်ဝင်ရောက်သောအခါတွင် အလွန်ခက်ခဲသည့်ပုံစံရှိသော်လည်း အချိန်အတန်ကြာ ကြုံတွေ့ပြီးနောက်တွင် အလွန်ခက်ခဲသည်ဟု မခံစားရပေ။ ကျိုးနွံနာခံခြင်းကို လက်တွေ့လုပ်ဆောင်ခြင်းသည် စည်းမျဉ်းများကို လိုက်နာဖို့ လိုအပ်သည်။ သင်သည် စည်းမျဉ်းများကို မရှာဖွေဘဲ အကြိမ်များစွာ ကျရှုံးလျှင် ဤသည်မှာ သင်သည် သင်ခန်းစာမရသေးသည့် သဘောဖြစ်သည်။ ပြီးလျှင် ကျိုးနွံနာခံခြင်းသည် သင့်အတွက် သင်ယူရန် အလွန်ခက်ခဲသော သင်ခန်းစာဖြစ်နေဆဲဖြစ်သည်။ အဘယ်ကြောင့် ခက်ခဲသနည်း။ ဖောက်ပြန်ပျက်စီးသော လူသားများအတွင်းတွင် အခက်အခဲများစွာ ရှိသောကြောင့် ဖြစ်သည်။ လူတို့တွင် အယူအဆများ၊ စိတ်ကူးများရှိပြီး ဖောက်ပြန်ပျက်စီးသော စိတ်သဘောထားအမျိုးမျိုးလည်း ရှိသည်။ ထိုအရာများအားလုံးအပြင် ၎င်းတို့တွင် အသိအမြင်နှင့် အရင်းအနှီးအချို့လည်း ရှိလျှင်လည်းကောင်း၊ ကောလိပ်ဘွဲ့ရပြီး အရည်အချင်းမြင့်လျှင်လည်းကောင်း၊ လူအဖွဲ့အစည်းတွင် ငွေနှင့် အဆင့်အတန်းရှိပြီး ကဏ္ဍတိုင်းတွင် သာလွန်မှုကို ပြလျှင်လည်းကောင်း ဤသည်မှာ ပြဿနာဖြစ်သည်။ ဤသို့သောသူတို့သည် သမ္မာတရားကို လက်ခံရန် ဖြစ်နိုင်ခြေနည်းလိမ့်မည်။ လူတို့သည် အသိပညာကို သမ္မာတရားအဖြစ် မှတ်ယူသောကြောင့် အသိပညာများစွာကို ပိုင်ဆိုင်ခြင်းသည် ဒုက္ခပေးလိမ့်မည်။ ဤသို့ဖြင့် သမ္မာတရားအား သဘောပေါက်နားလည်ခြင်းနှင့် လက်ခံခြင်းသည် အလွန်ခက်ခဲပင်ပန်းလာသည်။ သင်သည် သမ္မာတရားကို နားမလည်လျှင်၊ လူ့သဘာဝ သို့မဟုတ် အသိစိတ်မရှိလျှင် သင်သည် ဖြူတစ်ကောင်ကဲ့သို့ဖြစ်သည်။ ဖြူကောင်များသည် မည်သူကမျှ နှောင့်ယှက်၍၊ သို့မဟုတ် ဒုက္ခပေး၍ မရသော ကြောက်စရာကောင်းသည့် တိရစ္ဆာန်ဖြစ်သည်။ ဖောက်ပြန်ပျက်စီးသောသူများသည် ဤသို့ဖြစ်သည်။ ၎င်းတို့သည် သမ္မာတရားကို လုံးဝ လက်ခံမည်မဟုတ်သကဲ့သို့ ဘုရားသခင်ကိုလည်း လုံးဝ ကျိုးနွံနာခံခြင်း မရှိပေ။ ၎င်းတို့၏ စိတ်နှလုံးသည် ဆိုးယုတ်မှုနှင့် ပြည့်နေသည်။ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့်သာ နေထိုင်ကြသည်။ ရလဒ်အနေဖြင့် လူတို့ကြုံရသည့် အမှုကိစ္စတစ်ခုချင်းစီတိုင်းက အခက်အခဲများစွာ ရှိနေပြီး ၎င်းတို့သည် အယူအဆနှင့် စိတ်ကူးများစွာ ဖြစ်ပေါ်လာသည်။ မာနထောင်လွှားပြီး မိမိကိုယ်ကို မှန်သည်ဟု ယူမှတ်လာသည်။ ၎င်းတို့သည် ပြုပြင်ခြင်းကို ခံရသောအခါ၊ သို့မဟုတ် ၎င်းတို့လုပ်ဆောင်သည့်အရာတစ်ခုခုတွင် အတားအဆီးတစ်ခု ကြုံရသောအခါ ၎င်းတို့သည် ဆင်ခြေများပေးကြသည်။ နားလည်မှုလွဲကြသည်။ အပျက်သဘောဆောင်လာပြီး ညည်းညူကြသည်။ ၎င်းတို့သည် အဓိပ္ပာယ်မရှိသော ဇာတ်လမ်းပုံပြင်များနှင့် အကြောင်းပြချက်များ သက်ရောက်မှုနှင့် အထင်အမြင်မှားစေခြင်းတို့ကို ခံရသည်။ ဤအရာတို့သည် အခက်အခဲများဖြစ်သည်။ ဤအခက်အခဲများကို လူတို့ ဖြေရှင်းနိုင်လျှင် သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်မည်။ ဘုရားသခင်အပေါ် ကျိုးနွံနာခံခြင်းက လွယ်ကူလိမ့်မည်။ ဤအတွက်ကြောင့် ဘုရားသခင်အပေါ် ကျိုးနွံနာခံခြင်းကို ရရှိရန်အတွက် ဦးစွာ သမ္မာတရားကို လက်ခံပြီး လက်တွေ့လုပ်ဆောင်ရမည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို နာခံရမည်။ ဤသည်မှာ ပထမ အခက်အခဲဖြစ်သည်။ ဤသို့ဆိုလျှင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များတွင် မည်သည့်အရာပါဝင်သနည်း။ သင့်အနီးတွင် ဘုရားသခင်က ဖြစ်ပေါ်စေသော လူများ၊ ဖြစ်ရပ်များနှင့် အကြောင်းအရာများပါဝင်သည်။ တစ်ခါတစ်ရံတွင် ဤလူများ၊ ဖြစ်ရပ်များနှင့် အကြောင်းအရာများသည် သင့်အား ပြုပြင်လိမ့်မည်။ တစ်ခါတစ်ရံတွင် သင့်အား စုံစမ်းသွေးဆောင်လိမ့်မည်၊ သို့မဟုတ် စစ်ကြောလိမ့်မည်၊ သို့မဟုတ် နှောင့်ယှက်လိမ့်မည်၊ သို့မဟုတ် သင့်အား အပျက်သဘောဆောင်ရန် ပြုလုပ်လိမ့်မည်။ သို့သော် ပြဿနာများကို ဖြေရှင်းရန် သမ္မာတရားကို သင်ရှာဖွေနိုင်သရွေ့ သင်သည် တစ်စုံတစ်ခုကို သင်ယူနိုင်လိမ့်မည်။ ဝိညာဉ်ရင့်ကျက်မှုကို ရရှိလိမ့်မည်။ ခုခံရန် အင်အားရှိလိမ့်မည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်းသည် ဘုရားသခင်အား ကျိုးနွံနာခံရာတွင် အခြေခံအကျဆုံးသော သင်ခန်းစာဖြစ်သည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များတွင် ဘုရားသခင်က သင့်အနီးတွင် ဖြစ်ပေါ်စေသော လူများ၊ ဖြစ်ရပ်များ၊ အကြောင်းအရာများနှင့် အမျိုးမျိုးသော အခြေအနေများ ပါဝင်သည်။ ဤသို့ဆိုလျှင် ဤအခြေအနေများဖြင့် ရင်ဆိုင်ရသောအခါ သင်သည် မည်သို့ တုံ့ပြန်သင့်သနည်း။ အခြေခံအကျဆုံးသောအရာမှာ ဘုရားသခင်ထံမှ ခံယူရန် ဖြစ်သည်။ “ဘုရားသခင်ထံမှ ခံယူခြင်း” ဆိုသည်မှာ မည်သည့်အရာကို ဆိုလိုသနည်း။ ညည်းညူခြင်းနှင့် အာခံခြင်းသည် ဘုရားသခင်ထံမှ ခံယူခြင်း ဖြစ်သလော။ အကြောင်းပြချက်များရှာပြီး ဆင်ခြေများပေးခြင်းသည် ဘုရားသခင်ထံမှ ခံယူခြင်း ဖြစ်သလော။ မဟုတ်ပေ။ ဤသို့ဆိုလျှင် ဘုရားသခင်ထံမှ ခံယူခြင်းကို မည်သို့ လက်တွေ့လုပ်ဆောင်သင့်သနည်း။ သင့်တွင် တစ်စုံတစ်ခု ဖြစ်ပျက်သောအခါ ရှေးဦးစွာ စိတ်ထိန်းလော့။ သမ္မာတရားကို ရှာဖွေပြီး ကျိုးနွံနာခံခြင်းအား လက်တွေ့လုပ်ဆောင်လော့။ ဆင်ခြေများ၊ သို့မဟုတ် ရှင်းပြချက်များ မပြုနှင့်။ မည်သူက မှန်သည်၊ မည်သူက မှားသည်ဆိုသည်ကို စိစစ်ရန်၊ သို့မဟုတ် မှန်းဆရန် မကြိုးစားနှင့်။ မည်သူ၏ အမှားက ပို၍ လေးနက်သည်၊ မည်သူ့အမှားက ထိုမျှ မလေးနက်သည်ကို မစစ်ဆေးနှင့်။ ဤအရာများကို အစဉ် စစ်ဆေးခြင်းသည် ဘုရားသခင်ထံမှ ခံယူခြင်း သဘောထားဖြစ်သလော။ ယင်းမှာ ဘုရားသခင်အား ကျိုးနွံနာခံခြင်း သဘောထားဖြစ်သလော။ ဘုရားသခင်အား ကျိုးနွံနာခံခြင်းသဘောထား၊ သို့မဟုတ် ဘုရားသခင်ထံမှ ခံယူခြင်းသဘောထား၊ သို့မဟုတ် ဘုရားသခင်၏ အချုပ်အခြာအာဏာနှင့် အစီအစဉ်များကို လက်ခံခြင်းသဘောထား မဟုတ်ပေ။ ဘုရားသခင်ထံမှ ခံယူခြင်းသည် ဘုရားသခင်အား ကျိုးနွံနာခံခြင်းကို လက်တွေ့လုပ်ဆောင်ခြင်းအတွက် စည်းမျဉ်းများ၏ တစ်စိတ်တစ်ပိုင်းဖြစ်သည်။ သင့်အပေါ်သို့ ကျရောက်သောအရာမှန်သမျှသည် ဘုရားသခင်၏ အချုပ်အခြာအာဏာအတွင်း၌ ရှိသည်ကိုလည်းကောင်း၊ ထိုအရာများသည် ဘုရားသခင်၏ အစီအစဉ်များနှင့် စေတနာကောင်းကြောင့် ဖြစ်ပျက်သည်ကိုလည်းကောင်း သင်သေချာလျှင် သင်သည် ထိုအရာများကို ဘုရားသခင်ထံမှ ခံယူနိုင်သည်။ အမှန်နှင့် အမှားကို မစစ်ဆေးခြင်း၊ မိမိကိုယ်ကိုအတွက် ဆင်ခြေများမပေးခြင်း၊ အခြားလူများအပေါ် အမှားမရှာခြင်း၊ ဇီဇာမကြောင်ခြင်း၊ ဖြစ်ပျက်ခဲ့သည့်အရာ၏ အရှိအတိုင်းဖြစ်သော အကြောင်းရင်းများကို အသေးစိတ် မစစ်ဆေးခြင်း၊ အမှုအရာများကို ပိုင်းခြားပြီး ဆန်းစစ်ရန် လူသား၏ စိတ်ကို အသုံးမပြုခြင်းတို့အားဖြင့် အစပြုလော့။ ဤအရာတို့သည် ဘုရားသခင်ထံမှ ခံယူရန်အတွက် သင်လုပ်ဆောင်ရမည့် အသေးစိတ်အချက်များ ဖြစ်သည်။ ပြီးလျှင် ဤအရာကို လက်တွေ့လုပ်ဆောင်ရန် နည်းလမ်းမှာ ကျိုးနွံနာခံခြင်းဖြင့် စတင်ရန်ဖြစ်သည်။ သင့်တွင် အယူအဆများရှိလျှင်ပင်၊ သို့မဟုတ် အကြောင်းအရာများကို သင်ရှင်းလင်းစွာ မသိလျှင်ပင် ကျိုးနွံနာခံလော့။ ဆင်ခြေများ၊ သို့မဟုတ် ပုန်ကန်ခြင်းများဖြင့် အစမပြုနှင့်။ ပြီးလျှင် ကျိုးနွံနာခံပြီးနောက်တွင် သမ္မာတရားကို ရှာဖွေလော့။ ဘုရားသခင်ထံ ဆုတောင်းပြီး ဘုရားသခင်ထံမှ ရှာဖွေလော့။ သင်သည် မည်သို့ ဆုတောင်းသင့်သနည်း။ “အို ဘုရားသခင် ကိုယ်တော်သည် ကိုယ်တော်၏ စေတနာကောင်းဖြင့် ကျွန်ုပ်အတွက် ဤအခြေအနေကို စီစဉ်ညွှန်ကြားခဲ့ပါသည်” ဟု ပြောလော့။ သင်သည် ဤသို့ပြောသောအခါ မည်သည့်အရာကို ဆိုလိုသနည်း။ ဤသည်မှာ သင်၏ စိတ်နှလုံးတွင် ခံယူခြင်းသဘောထား ရှိပြီးဖြစ်သည်၊ သင့်အတွက် ဤအခြေအနေကို ဘုရားသခင်က စီစဉ်ညွှန်ကြားခဲ့သည်ကို အသိအမှတ်ပြုပြီးဖြစ်သည်ဟု ဆိုလိုသည်။ “အို ဘုရားသခင်၊ ကျွန်ုပ် ယနေ့ကြုံတွေ့ခဲ့ရသည့် အခြေအနေတွင် မည်သို့လက်တွေ့လုပ်ဆောင်ရမည်ကို ကျွန်ုပ်မသိပါ။ ကျွန်ုပ်အား ဉာဏ်အလင်းပြပြီး လမ်းပြရန်၊ ကိုယ်တော်၏ ရည်ရွယ်ချက်ကို နားလည်အောင် လုပ်ပေးပါရန် ကိုယ်တော်အား တောင်းဆိုပါသည်။ ဤသို့အားဖြင့် ကျွန်ုပ်သည် ယင်းနှင့်အညီ ဆောင်ရွက်နိုင်ပြီး ပုန်ကန်ခြင်း၊ အာခံခြင်းလည်းမရှိဘဲ ကျွန်ုပ်၏ ကိုယ်ပိုင်စိတ်ဆန္ဒကို အမှီမပြုဘဲ နေနိုင်လိမ့်မည်။ ကျွန်ုပ်သည် သမ္မာတရားကို လက်တွေ့လုပ်ဆောင်ပြီး စည်းမျဉ်းများနှင့်အညီ ပြုမူဆောင်ရွက်လိုစိတ် ရှိပါသည်” ဟူ၍ ပြောလော့။ ဆုတောင်းပြီးနောက်တွင် သင်သည် စိတ်နှလုံးတွင် ငြိမ်သက်ခြင်းရှိလိမ့်မည်။ ပြီးလျှင် သင်၏ ဆင်ခြေများကို အလိုအလျောက် လက်လွှတ်လိမ့်မည်။ ဤသည်မှာ သင်၏ စိတ်ဓာတ်ပြောင်းလဲခြင်း မဟုတ်လော။ ယင်းသည် သင့်အနေဖြင့် သမ္မာတရားကို ရှာဖွေပြီး လက်တွေ့လုပ်ဆောင်ရန်အတွက် လမ်းဖွင့်ပေးသည်။ ပြီးလျှင် ကျန်ရှိသော တစ်ခုတည်းသောပြဿနာမှာ သမ္မာတရားကို သင်နားလည်သောအခါ မည်သို့လက်တွေ့လုပ်ဆောင်သင့်သည်ပင် ဖြစ်သည်။ သင့်အတွက် သမ္မာတရားကို လက်တွေ့လုပ်ဆောင်ရန် အချိန်ကျသောအခါ သင်သည် ပုန်ကန်ခြင်းကို တစ်ဖန် ထုတ်ဖော်လျှင် ဘုရားသခင်ထံ တစ်ဖန်ဆုတောင်းရမည်။ သင်၏ ပုန်ကန်ခြင်းက ပြေလည်သွားသည်နှင့် အလိုအလျောက်ပင် သမ္မာတရားအား သင်လက်တွေ့လုပ်ဆောင်ရန် လွယ်ကူလိမ့်မည်။ ပြဿနာများ ထွက်ပေါ်လာသောအခါ သင်သည် ဘုရားသခင်ရှေ့တွင် မိမိကိုယ်ကို ငြိမ်သက်အောင် သင်ယူပြီး သမ္မာတရားအား ရှာဖွေရမည်။ သင်သည် ပြင်ပအရာများအားဖြင့် စဉ်ဆက်မပြတ် နှောင့်ယှက်ခြင်းခံရလျှင်၊ သင်၏ အခြေအနေသည် အစဉ်သဖြင့် တစ်သမတ်တည်းမဟုတ်လျှင် ယင်းသည် မည်သည့်အရာကြောင့် ဖြစ်သနည်း။ ဤသည်မှာ သမ္မာတရားကို သင် နားမလည်သောကြောင့်ဖြစ်သည်။ သင့်အတွင်းတွင် သင်၏ ဖောက်ပြန်ပျက်စီးသော စိတ်သဘောထားက ဦးဆောင်နေသောကြောင့် ဖြစ်သည်။ သင့်ကိုယ်သင် မထိန်းနိုင်ပေ။ ဤသို့သော အချိန်များတွင် သင်သည် မိမိကိုယ်ကို ပြန်လည်သုံးသပ်ပြီး သင့်အတွင်းတွင် ရှိသော ပြဿနာကို ရှာရမည်။ သက်ဆိုင်မှုရှိသော ဘုရားနှုတ်ကပတ်တော်များကို ရှာပြီး ထိုနှုတ်ကပတ်တော်တို့က ဖော်ထုတ်ထားသည့်အရာကို ကြည့်လော့။ ထို့နောက်တွင် တရားဒေသနာများနှင့် မိတ်သဟာယများကို နားထောင်လော့၊ သို့မဟုတ် ဘုရားနှုတ်ကပတ်တော် ဓမ္မသီချင်းများကို နားထောင်လော့။ သင်ကိုယ်တိုင်၏ အခြေအနေကို ဤနှုတ်ကပတ်တော်များနှင့် ယှဉ်ကြည့်လော့။ ဤသည်မှာ သင့်အတွင်းတွင် မည်သည့်ပြဿနာများရှိနေသည်ကို မြင်နိုင်သည့်နည်းဖြစ်သည်။ ဤပြဿနာများကို ရှင်းလင်းစွာ မြင်ခြင်းအားဖြင့် ၎င်းတို့ကို ကိုင်တွယ်ရသည်မှာ ပို၍ လွယ်ကူလိမ့်မည်။ အခြားလူများ၌ သင့်အား ပြဿနာဖြစ်စေသည့် မည်သည့်အမှုကိစ္စရှိပါစေ လုံးဝ အရေးမစိုက်နှင့်။ မိမိကိုယ်ကို ပြန်လည်သုံးသပ်ခြင်းကို အာရုံစိုက်လော့။ ဘုရားသခင်က သင့်အား စစ်ကြောနေသည်ဟု အခိုင်အမာ ပြောဆိုလျက် တစ်ဆိတ်ကို တစ်အိတ်မလုပ်နှင့်။ ဤသည်မှာ ဘုရားသခင်နှင့် လုံးဝ မသက်ဆိုင်ပေ။ ဖောက်ပြန်ပျက်စီးသော လူသားများသည် မိမိကိုယ်ကို သိမြင်မှု လုံးဝ ကင်းမဲ့ပြီး မိမိကိုယ်ကို အပေါ်ယံလှပအောင် ပြုလုပ်ရာတွင် အကျွမ်းကျင်ဆုံးဖြစ်သည်။ အလွန်အကျွံ အထိမခံနိုင် မဖြစ်နှင့်။ ဤသည်မှာ ဘုရားသခင်ထံမှ စမ်းသပ်မှုဖြစ်သည်ဟု သင် ဆုံးဖြတ်လျှင် သင်၏ ကိုယ်ပိုင် ပြဿနာများကို ပို၍ပင် ဆင်ခြင်သုံးသပ်ဖို့ လိုသည်။ သင်သည် သင်၏ ဖောက်ပြန်ပျက်စီးသော စိတ်သဘောထားကို လုံးလုံးလျားလျား ရှင်းလင်းမပစ်လျှင် ယင်းသည် သင့်အား ဆက်လက်၍ အရူးလုပ်ပြီး လှည့်စားနေမည်သာဖြစ်သည်။ ဤသို့ဆိုလျှင် ဖြေရှင်းချက်မှာ အဘယ်နည်း။ သင်သည် ဆုတောင်းရမည်။ “ဘုရားသခင်၊ ကျွန်ုပ်သည် အလွန် တစ်ဇွတ်ထိုးဆန်ပြီး မာနထောင်လွှားသည်။ ဇာတိပကတိ၏ အလိုကို ဖြည့်ဆည်းရန် အစဉ်စဉ်းစားနေသည်။ ကျွန်ုပ်သည် အလွန်ပင် ပုန်ကန်ပါသည်။ ကျွန်ုပ်အား ဆုံးမပဲ့ပြင်တော်မူပါ” ဟူ၍ ဖြစ်သည်။ ဆုတောင်းပြီးနောက်တွင် သင်သည် အနည်းငယ် စိတ်ပူလိမ့်မည်။ “ဘုရားသခင်က ငါ့အား အမှန် ပဲ့ပြင်ဆုံးမလျှင် အဘယ်သို့လုပ်ရမည်နည်း။ မဖြစ်ပေ။ ဆုတောင်းပြီး စိတ်ပိုင်းဖြတ်ရမည်။ ဘုရားသခင်က ငါ့အား မည်မျှ ဆုံးမပဲ့ပြင်ပါစေ၊ ငါ့အား နာမကျန်းဖြစ်ရန်၊ သို့မဟုတ် သေရန်ပင် ပြုလုပ်ပါစေ ဘုရားသခင်အား ကျိုးနွံနာခံဦးမည်” ဟူ၍ဖြစ်သည်။ သင်သည် ဤသို့ ဆုတောင်းပြီးသည်နှင့် သင်၏အတွင်းထဲတွင် အားကြီးလာလိမ့်မည်။ သင်၏ အခြေအနေသည် ကွာခြားလိမ့်မည်။ သင်သည် မည်သို့ ခံစားရမည်နည်း။ သင်က “ယုံကြည်သူဖြစ်ခဲ့သည့် ဤနှစ်များတစ်လျှောက်တွင် ဘုရားသခင်ထံမှ စမ်းသပ်မှုကို ငါ ကြုံရသည်မှာ ဤသည်မှာ ပထမဆုံးအကြိမ်ဖြစ်သည်။ သူ၏ လက်တော်က ငါ့အပေါ်သို့ ကျရောက်ပြီး သူသည် ငါနှင့် အလွန်နီးကပ်နေသည်ဟု ငါ ခံစားရသည်။ ဘုရားသခင်သည် ငါ့အား သူကိုယ်တိုင် ဦးဆောင်နေသည်။ ငါ့အား လေ့ကျင့်ပေးရန်၊ သန့်စင်ပေးရန်အတွက် ဤစမ်းသပ်မှုမျိုးကို သူကိုယ်တိုင် စီစဉ်ပေးပြီး ငါ့အား သင်ခန်းစာရရှိစေကာ ထိုသင်ခန်းစာမှ သမ္မာတရားကို ရရှိစေသည်။ ဘုရားသခင်က ငါ့အား အလွန်ချစ်သည်” ဟု စဉ်းစားလိမ့်မည်။ ဤသည်မှာ ဘုရားသခင်၏ ဉာဏ်အလင်းဖွင့်ပြခြင်းနှင့် အလင်းပေးခြင်း မဟုတ်လော။ ဤအချိန်တွင် သင်သည် ဝိညာဉ်ရင့်ကျက်မှုအချို့ မရှိသလော။ (ရှိပါသည်။) ဤသည်မှာ အမှန်ပင် လက်တွေ့ကျသော နားလည်မှုဖြစ်သည်။ သင်၏ စိတ်အတွင်းတွင် “ဘုရားသခင်က ငါ့အား စစ်ကြောနေသည့်အတွက် မည်သည့်သဘောထားကို ငါထားသင့်သနည်း။ ဘုရားသခင်အား ကျေနပ်စေရန် မည်သည့်အရာကို လုပ်ဆောင်သင့်သနည်း” ဟု တွေးတောနေနိုင်သည်။ သင်သည် ဤသို့ စဉ်းစားသောအခါ၊ ဤသို့ ရှာဖွေသောအခါ မကြာခင်တွင် ကျိုးနွံနာခံခြင်းကို ရရှိလိမ့်မည်။ သင်သည် သင့်အတွက် ကျိုးကြောင်းပြပြောဆိုခြင်းကို ရပ်တန့်လိမ့်မည်။ “ငါသည် ကျိုးနွံနာခံခြင်း မရှိဘဲ အစဉ်သဖြင့် ငြင်းခုံနေလျှင်၊ အခြားလူများတွင် သို့မဟုတ် အရှိအတိုင်းဖြစ်သော အခြေအနေများတွင် အစဉ်သဖြင့် အကြောင်းပြချက်များ ရှာဖွေနေလျှင်၊ ဆင်ခြေများရှာပြီး အမှန်နှင့်အမှားကို ပိုင်းခြားစိစစ်နေလျှင် ငါသည် လူသားပင်မဟုတ်ပေ။ လူယုတ်မာတစ်ယောက်နှင့်ပင် အဆင့်မတူသော သားရဲတစ်ကောင် ဖြစ်သည်” ဟူ၍ သင် စဉ်းစားလိမ့်မည်။ ထို့နောက်တွင် သင်သည် အပြစ်ရှိသကဲ့သို့ ခံစားရပြီး သက်သောင့်သက်သာ မရှိဖြစ်လိမ့်မည်။ သင်က “ဘုရားသခင်အား ငါ ချက်ချင်း ကျိုးနွံနာခံရမည်။ ဘုရားသခင်က ငါ့ဘက်တွင် ရှိသည်။ ဤသည်မှာ သူက ငါ့အား လမ်းပြသည့်ပုံစံဖြစ်သည်။ ဤသည်မှာ ဘုရားသခင်၏ စေတနာကောင်း၏ ပုံစံဖြစ်သည်ဟု မကြာခဏပြောဆိုခဲ့သည်။ ယနေ့တွင် ယင်းကို ငါမြည်းစမ်းခဲ့ရသည်။ ငါသည် သင်ခန်းစာယူသင့်သည်၊ ပြောင်းလဲသင့်သည်၊ အမှန်နှင့် အမှားကြားတွင် ပိတ်မိမနေသင့်ဟု ဘုရားသခင်က ရည်ရွယ်ချက်ရှိသည်။ ဤသည်မှာ ငါ့အတွက် ဘုရားသခင်၏ ချစ်ခြင်း၊ သူ၏ တရားစီရင်ခြင်းနှင့် ပြစ်တင်ဆုံးမခြင်း၊ သူ၏ ပံ့ပိုးမှုနှင့် လမ်းပြမှုဖြစ်သည်။ ဘုရားသခင်က ငါ့အား အလွန်ချစ်ပြီး သူ၏ ချစ်ခြင်းက စစ်မှန်သည်။” ဟု တွေးလိမ့်မည်။ သင်၏ စိတ်နှလုံးတွင် တို့ထိခြင်းခံရမည်။ အဘယ်ကြောင့် တို့ထိခြင်းခံရမည်နည်း။ ယခုတွင် ဘုရားသခင်၏ ရည်ရွယ်ချက်ကို သင်နားလည်သောကြောင့် ဖြစ်သည်။ သင်သည် ဘုရားသခင်၏ ချစ်ခြင်းကို ကိုယ်တိုင်ကိုယ်ကျ ကြုံတွေ့ပြီးဖြစ်သည်။ သင်သည် ဤရက်များတစ်လျှောက်တွင် သမ္မာတရားကို အဆက်မပြတ် ရှာဖွေခြင်းမှတစ်ဆင့် အတွေ့အကြုံရှိသည်။ လူတို့သည် ဤအရာကို ကြုံတွေ့စဉ်တွင် ဘုရားသခင်ကို ပုန်ကန်နိုင်သေးသလော။ ပုန်ကန်နိုင်သေးသည်။ ပုန်ကန်မှု ရှိနိုင်သေးသည်။ လူတို့တွင် ဖောက်ပြန်ပျက်စီးသော စိတ်သဘောထားရှိသောကြောင့် ဖောက်ပြန်ပျက်စီးသော၊ အဓိပ္ပာယ်မရှိသော အတွေးမျိုးစုံက စဉ်ဆက်မပြတ် ပွင့်ထွက်လျက်ရှိသည်။ ၎င်းတို့သည် “ဘုရားသခင်က ငါ့အား စစ်ကြောနေသောကြောင့် ငါ သေမည်လော။ ဘုရားသခင်က ငါ့အား အမှန်ပင် ဆုံးမပဲ့ပြင်နေလျှင် ငါ့အား အလွန်အမင်း နာမကျန်းဖြစ်အောင် ပြုလုပ်မည်လော။ ကြောက်ရွံ့မိသည်” ဟူ၍ အစဉ် စဉ်းစားနေသည်။ ကြောက်ရွံ့ခြင်းက မည်သည့်နေရာမှ လာသနည်း။ ဘုရားသခင်၏ အချုပ်အခြာအာဏာနှင့် အစီအစဉ်များကို မယုံကြည်ခြင်း၊ သူ၏ စီစဉ်ညွှန်ကြားမှုများကို ခွင့်မပြုလိုခြင်းနှင့် စိတ်ပူခြင်းတို့မှ လာသည်။ “ငါသေလျှင် မည်သို့ဖြစ်မည်နည်း။ မည်သည့်နေရာတွင် ငါရပ်တည်သည်ကို မသိပေ” ဟူ၍ ဖြစ်သည်။ လူတို့သည် ဘုရားသခင်အပေါ် ယုံကြည်ခြင်းနည်းပါးလွန်းသည်။ ဤသို့သောအချိန်မျိုးတွင် လူတို့၌ ယုံကြည်ခြင်းမည်မျှရှိသနည်း။ လုံးဝမရှိပေ။ လူတစ်ယောက်သည် ဘုရားသခင်၏ လက်ထဲမှ အလွန်ပင် လွတ်မြောက်လိုလျှင် သူသည် ဘုရားသခင်အား အကြွင်းမဲ့ သစ္စာဖောက်ခြင်းဖြစ်သည်။ အခြေအနေက ဤသို့ဖြစ်လာသောအခါ လူတို့သည် လွတ်မြောက်လိုကြသည်။ ၎င်းတို့သည် ဖြစ်ပျက်နေသည့်အရာကို ကျိတ်မှိတ်လက်ခံခြင်း မရှိပေ။ ဤသို့ဆိုလျှင် မည်သည့်အရာကို လုပ်ဆောင်နိုင်သနည်း။ သင်က “ငါသည် ကျိုးနွံနာခံနိုင်သည်။ ငါသည် တို့ထိခြင်းခံရသကဲ့သို့ဖြစ်သည်။ ဘုရားသခင်၏ ကျေးဇူးတော်ကို ငါ ခံစားရပြီး ဘုရားသခင်က ငါ့အား ဂရုစိုက်သည်။ ဤသည်မှာ လုံလောက်ပြီဖြစ်သည်။ ငါသည် ကျေနပ်မှုရှိသည်” ဟူ၍သာ ပြော၍မရပေ။ ဤသည်မှာ မလုံလောက်ပေ။ သင်သည် ရှေ့သို့ ဆက်သွားနေရမည်။ ဆက်လက်၍ ရှာဖွေရမည်။ စဉ်းစားလော့။ “ယောဘက သူ၏ ယုံကြည်ခြင်းကို မည်သို့ရရှိခဲ့သနည်း။ သူသည် မည်သည့်အတိုင်းအတာအထိ ကျိုးနွံနာခံနိုင်သနည်း။ ငါသည် အဘယ်ကြောင့် အလွန်ကြောက်ရွံ့သနည်း။ ငါ၏ ကြောက်ရွံ့မှုက မည်သည့်နေရာမှ လာသနည်း။ ဤသည်မှာ ငါသည် ဘုရားသခင်အား ယုံကြည်ခြင်း နည်းပါးလွန်းသောကြောင့်ဖြစ်သည်။ ငါသည် ဘုရားသခင်၏ လက်ထဲတွင် အပျော်ဆုံး၊ အလုံခြုံဆုံးဖြစ်သည်၊ ဘုရားသခင်သည် ငါ၏ ခိုကိုးရာဖြစ်သည်ဟု ငါ မယုံကြည်ပေ။ ဤအရာများကို ငါ မယုံကြည်ပေ။ ငါသည် အလွန်ပင် လှည့်ဖြားကာ ကောက်ကျစ်ဆိုးယုတ်သောသူ ဖြစ်ပါတကား။ ဤသည်မှာ ဘုရားသခင်က ငါ့အား စစ်ကြောနေခြင်း ဖြစ်သည်ကို ငါသတိပြုမိခဲ့သည်။ ပြီးလျှင် စမ်းသပ်ခြင်းဆိုသည်မှာ ငါ၏ အသက်ကို ယူဆောင်သွားမည်ဆိုသည့် အဓိပ္ပာယ်မဟုတ်ပေ။ သူသည် ငါ့အား ဆော့ကစားနေခြင်း၊ သို့မဟုတ် တမင်ထုတ်ဖော်နေခြင်းလည်းမဟုတ်ပေ။ ယင်းသည် စမ်းသပ်မှုတစ်ခုသာဖြစ်သည်။ ငါ၏ ဖောက်ပြန်ပျက်စီးသော စိတ်သဘောထားကို သန့်စင်ဖို့ ရည်ရွယ်သည်။ ငါသည် ဘုရားသခင်အား စစ်မှန်သော ယုံကြည်ခြင်းမရှိနိုင်သေးပေ။ ဘုရားသခင်အား အပြည့်အဝ မယုံနိုင်သေးဘဲ သူ၏ လက်ထဲတွင် ကိုယ့်ကိုယ်ကိုယ် မအပ်နှံနိုင်သေးပေ။ ငါသည် အလွန်ကောက်ကျစ်ဆိုးယုတ်သည်။ အဆိုးရွားဆုံးသော အရာများအတွက် အပြစ်ရှိသည်။ ဘုရားသခင်ထံမှ ဤသို့အလေးထားခြင်းသည် ငါနှင့် မထိုက်တန်ပေ။ ဘုရားသခင်၏ ဂရုစိုက်မှုသည် ငါနှင့် မထိုက်တန်ပေ” ဟူ၍ ဖြစ်သည်။ ထို့နောက်တွင် သင်သည် မည်သည့်အရာကို လုပ်ဆောင်နိုင်သနည်း။ သင်သည် ဆုတောင်းပြီး ဘုရားသခင်ထံမှ သမ္မာတရားကို ရှာဖွေသင့်သည်။ သင်၏ ပုန်ကန်မှုနှင့် သင်၏ ရည်ရွယ်ချက်များအား ပြုပြင်သင့်သည်။ သင်သည် ဤအတိုင်းအတာအထိ သမ္မာတရားကို နားလည်သည်။ သို့သော် သင့်တွင် ဘုရားသခင်အား ယုံကြည်ခြင်းမရှိသေးပေ၊ သို့မဟုတ် ဘုရားသခင်၏ လက်ထဲသို့ သင့်ကိုယ်သင် မအပ်နှံရဲသေးပေ။ ဤသည်မှာ အဘယ်နည်း။ သစ္စာဖောက်ခြင်းဖြစ်သည်။ သင်၏ လှည့်စားမှု၊ သင်၏ မာနထောင်လွှားမှု၊ သင်၏ သံသယဖြစ်မှု၊ သင်၏ ကောက်ကျစ်ဆိုးယုတ်မှုတို့ကြောင့် သင်သည် ဘုရားသခင်အပေါ် ယုံကြည်မှု ကင်းမဲ့သည်။ ဤသည်မှာ ကြောက်ရွံ့မှုလာသည့်နေရာဖြစ်သည်။ ကြောက်ရွံ့မှု၏ အဓိပ္ပာယ်မှာ အဘယ်နည်း။ ယင်းမှာ ဘုရားသခင်အပေါ် ယုံကြည်မှုကင်းမဲ့ခြင်း ဖြစ်သည်။ “ငါသည် ဘုရားသခင်၏ လမ်းပြမှုကို ကျိုးနွံနာခံလျှင် သူသည် ငါ့အား စာတန်ဆီသို့ လွှဲပြောင်းပေးပြီး ငါ့အား သေစေမည်လော” ဟူ၍ အစဉ် စိုးရိမ်သည်။ ဤသည်မှာ မည်သို့သော အတွေးမျိုးဖြစ်သနည်း။ အဓိပ္ပာယ်မရှိ မဖြစ်သလော။ လူတစ်ယောက်က ဘုရားသခင်အား အဘယ်ကြောင့် ဤသို့ထင်မြင်မည်နည်း။ သမ္မာတရားမရှိလျှင် လူတို့သည် မည်သည့်အရာကိုမျှ ရှင်းလင်းစွာ မမြင်နိုင်ဘဲ ဘုရားသခင်ကို အစဉ် နားလည်မှုလွဲပြီး မှန်းဆထင်ကြေးပေးကြသည်။ ဤပြဿနာကို ဖြေရှင်းရန်အတွက် လူတစ်ယောက်သည် သမ္မာတရားကို နားလည်ရန်လိုသည်။ သမ္မာတရားကို နားလည်ခြင်းအားဖြင့်သာ လူတို့သည် လူသားတစ်ယောက် ပြောဆိုသင့်သည့်ပုံစံအတိုင်း အသိစိတ်ဖြင့် စကားပြောနိုင်သည်။ သင်သည် ဘုရားသခင်၏ ဂရုစိုက်မှုနှင့် ကွယ်ကာမှုကို ခံစားရသော်လည်း၊ ဘုရားသခင်က ပေးသည့် ငြိမ်သက်ခြင်းနှင့် ဝမ်းမြောက်ခြင်း၏ ခံစားချက်ကို သင်ခံစားခဲ့သည်ဆိုသော်လည်း၊ သင်သည် အလွန်ပင် လုံခြုံမှုရှိသည်ဟု ခံစားရသော်လည်း ဘုရားသခင်၏ လက်ထဲသို့ သင့်ကိုယ်သင်အပ်နှံရန် တွန့်ဆုတ်နေဆဲဖြစ်သည်။ သင်သည် ကြောက်ရွံ့နေဆဲဖြစ်သည်။ ဤသည်မှာ ပုန်ကန်ခြင်း မဟုတ်သလော။ ဤပုန်ကန်ခြင်းတွင် မည်သည့်အရာ ရောနှောပါဝင်နေသနည်း။ မည်သည့်အရာက ထိန်းချုပ်သနည်း။ လှည့်စားခြင်းနှင့် မာနထောင်လွှားခြင်းဖြစ်သည်။ ဤသည်မှာ အမှန်ပင် မကောင်းဆိုးဝါးဆန်သော သဘာဝမဟုတ်လော။ လူတစ်ယောက်သည် မကောင်းဆိုးဝါးဆန်သော သဘာဝရှိလျှင် သူ့၌ စာတန်ဆန်သော စိတ်သဘောထားရှိသည်။ ဤပြဿနာကို မည်သို့ ဖြေရှင်းနိုင်သနည်း။ ဤပြဿနာကို ဖြေရှင်းရန်အတွက် လူတို့သည် သမ္မာတရားကို ရှာဖွေဖို့လိုအပ်သည်။ လူတို့သည် သမ္မာတရားကို မချစ်လျှင်၊ သမ္မာတရားကို မရှာဖွေလျှင် ဖောက်ပြန်ပျက်စီးမှုကို မည်မျှထုတ်ဖော်ပါစေ ၎င်းတို့၏ ဖောက်ပြန်ပျက်စီးသော စိတ်သဘောထားကို မည်သည့်အခါမျှ ဖြေရှင်းနိုင်မည်မဟုတ်ပေ။ ထိုသို့သောသူမျိုးသည် ကယ်တင်ခြင်းကို အလွယ်တကူရရှိမည်မဟုတ်ပေ။

ဖောက်ပြန်ပျက်စီးသော စိတ်သဘောထားတစ်ခုကို ဖြေရှင်းရန် သမ္မာတရားကို ရှာဖွေသောအခါ ပြဿနာသည် ပြေလည်သွားသည်ဟု သတ်မှတ်ရန်အတွက် မည်သည့်ရလဒ်မျိုးကို ရရှိဖို့ လိုအပ်သနည်း။ အခြေအနေတစ်ခုခုသည် ဘုရားသခင်ထံမှ စမ်းသပ်မှုဖြစ်သည်ကို လူအချို့က ကောင်းစွာ သတိပြုမိသော်လည်း ဘုရားသခင်၏ လက်ထဲတွင် မိမိတို့ကိုယ်ကို ထားရှိလိုစိတ် မရှိကြပေ။ ၎င်းတို့က ဘုရားသခင်ကို အားကိုး၍ မရနိုင်ဟုလည်းကောင်း၊ ဘုရားသခင်သည် ယုံကြည်၍ မရနိုင်ဟုလည်းကောင်း ခံစားရကြသည်။ ၎င်းတို့သည် ဘုရားသခင်ကို အမှီမပြုရဲရုံသာမကဘဲ ဤအခြေအနေများကိုလည်း ကြောက်ရွံ့ကြသည်။ အမှုအရာများက ဤအဆင့်သို့ ရောက်ရှိပြီးသောအခါတွင် ၎င်းတို့သည် မိမိတို့တွင် မည်သည့်သမ္မာတရားများ ရှိထားသင့်သနည်း။ မည်သို့ လိုက်စားသင့်သနည်း။ ၎င်းတို့သည် သန့်စင်ခြင်းခံရရန်၊ အပြည့်အဝ ကျိုးနွံနာခံမှုကို ရရှိရန်၊ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ကြဉ်သည့် လမ်းကြောင်းပေါ်တွင် ခြေချရန် မည်မျှသောလိုက်စားမှုကို ပြုလုပ်ရန်လိုအပ်သနည်း။ ဤအရာအားလုံးသည် ကျိုးနွံနာခံခြင်း သမ္မာတရားနှင့် သက်ဆိုင်သည်။ ဤအချိန်၌ သင်သည် အမှန်ပင် ဘုရားသခင်အပေါ် သိမြင်မှုမရှိပေ။ ပြီးလျှင် စစ်မှန်သော ယုံကြည်ခြင်းကို သင်ပိုင်ဆိုင်နိုင်ရန် မဖြစ်နိုင်ပေ။ စစ်မှန်သော ယုံကြည်ခြင်းမရှိဘဲ သင်သည် ဘုရားသခင်အပေါ် သံသယ၊ မသင်္ကာမှု၊ အထင်လွဲမှုများနှင့် အာခံမှုတို့မှ အပြည့်အဝ ကင်းလွတ်မှုကို ရရှိဖို့ရန်အတွက်၊ သင့်ကို အပြည့်အဝ ကျိုးနွံနာခံစေရန်အတွက် သင်သည် မည်သည့်ရူပါရုံသမ္မာတရားများဖြင့် ပြင်ဆင်ထားဖို့ လိုအပ်သနည်း။ သင်သည် ဤပြဿနာများကို ဖြေရှင်းပြီး မသန့်စင်ခြင်းမှ၊ တစ်ကိုယ်ရေသတ်မှတ်ချက်များနှင့် ရွေးချယ်မှုများမှ အပြည့်အဝကင်းလွတ်ခြင်းသို့ ရောက်ရှိစေရန်အတွက် သင်သည် မည်သည့်သမ္မာတရားများဖြင့် ပြင်ဆင်ထားသင့်သနည်း။ ဤသည်မှာ သင်တို့ မရှင်းလင်းသေးသည့် အရာတစ်ခုဖြစ်သည်။ ဤအရာကို အနည်းငယ် တွေးကြည့်လော့။ ဘုရားသခင်အပေါ် အပြည့်အဝ နာခံမှုရရှိရန် မည်သည့်လိုက်စားမှုမျိုး လိုအပ်သနည်း။ သမ္မာတရားအချို့ကို သင်ပိုင်ဆိုင်ရမည်။ သမ္မာတရားကို သင်၏အသက်အဖြစ် ရရှိသောအခါတွင် ယင်းသည် သင်၏ ဝိညာဉ်ရင့်ကျက်မှု ဖြစ်လိမ့်မည်။ ယင်းသည် ကျိုးနွံနာခံမှုကို သင်ရရှိနိုင်သည့် အခြေခံအချက်နှင့် အခြေခံအုတ်မြစ်ဖြစ်လိမ့်မည်။ သင်သည် ဤသမ္မာတရားများဖြင့် အပြည့်အဝ ကျိုးနွံနာခံခြင်းကို ရရှိနိုင်သည်။ ဤသို့ဆိုလျှင် သင့်၌ မည်သည့်သမ္မာတရားများဖြင့် ပြင်ဆင်ထားဖို့ လိုအပ်သနည်း။ (ကျွန်ုပ်တို့သည် ဘုရားသခင်အကြောင်း သိမြင်မှုကို လိုက်စားရမည်။) ယင်းသည် တစ်စိတ်တစ်ပိုင်းဖြစ်သည်။ ထိုအရာအပြင် လူတို့ကိုယ်၌က ပူးပေါင်းလုပ်ဆောင်မှု အချို့၊ လက်တွေ့လုပ်ဆောင်မှုအချို့ လိုအပ်သည်။ ပေတရုပြောသည့်အရာကို သင်တို့ မှတ်မိသလော။ (“အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊ လူသားတို့သည် မည်သည့် မကျေနပ်ချက် ရှိမည်နည်း။”) ဤသည်မှာ ကျိုးနွံနာခံခြင်းအကြောင်း ဖြစ်သည်။ သင်သည် အမှုအရာများကို ဤသို့ တွေ့ကြုံလျှင် တဖြည်းဖြည်းချင်းဖြင့် သမ္မာတရားကို သင်ယူပြီး ရလဒ်များကို အလိုအလျောက်ရရှိလိမ့်မည်။ ရှေးဦးစွာ သင်သည် ဘုရားသခင်နှင့် သမ္မာတရားအပေါ် ကျိုးနွံနာခံခြင်းသဘောထားတစ်ခု လိုအပ်သည်။ ဘုရားသခင်သည် သင့်အပေါ် မည်သည့်ပုံစံမျိုးဖြင့် ကြည့်နေသည်ကိုလည်းကောင်း၊ သင့်အပေါ် သူ၏ သဘောထားနှင့် လေသံက မည်သို့ဖြစ်သည်ကိုလည်းကောင်း၊ သူသည် သင့်ကို အလွန်အမင်း မနှစ်မြို့သည်ဖြစ်စေ၊ နှစ်မြို့သည်ဖြစ်စေ၊ သူသည် သင့်ကို ထုတ်ဖော်မည်ဖြစ်စေ၊ မထုတ်ဖော်မည်ဖြစ်စေ မစိုးရိမ်နှင့်။ သင်ကိုယ်တိုင်၏ အခက်အခဲများနှင့် ပြဿနာများကို ဖြေရှင်းခြင်းအားဖြင့် အစပြုလော့။ သာမန်လူများသည် ပေတရု ပြောခဲ့သည့်အရာကို အလွယ်တကူ ရရှိနိုင်သလော။ (အလွယ်တကူ မရရှိနိုင်ပါ။) သူသည် ဤသို့ပြောသည့်အခွင့်ကို ရရှိဖို့ရန်အတွက် သူ့၌ မည်သည့်အတွေ့အကြုံများရှိခဲ့ပြီး မည်သည့်စစ်မှန်မှုများကို ပိုင်ဆိုင်ခဲ့သနည်း။ (ဘုရားသခင်က လူကို မည်သို့ဆက်ဆံသည်ဖြစ်စေ ယင်းမှာ လူကိုကယ်ဖို့ဖြစ်ပြီး ချစ်ခြင်းကလွဲ၍ အခြားမဟုတ်ဟု သူ အပြည့်အဝ ယုံကြည်ခဲ့သည်။ ဤအတွက်ကြောင့် သူသည် ကျိုးနွံနာခံရန် လိုလိုလားလား ဖြစ်ခဲ့ခြင်း ဖြစ်သည်။) ပေတရုက “အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊” ဟု ပြောခဲ့ပြီး သင်က “ဘုရားသခင်က လူကို မည်သို့ ဆက်ဆံသည်ဖြစ်စေ” ဟု ပြောခဲ့သည်။ သင်သည် သင့်ကိုယ်သင် ဖန်ဆင်းခံအဖြစ်၊ ဘုရားသခင်၏ နောက်လိုက်အဖြစ်၊ ဘုရားအိမ်တော်သားတစ်ဦးအဖြစ် မှတ်ယူနေသည်။ ဤသို့ဆိုလျှင် ဤနှစ်ခု၌ ကွာခြားမှုရှိသလော။ ရှိသည်။ ခြားနားချက်တစ်ခု ရှိသည်။ အရုပ်တစ်ခုနှင့် လူသားတစ်ဦးကြား ခြားနားချက်သည် မည်သည့်နေရာ၌ တည်ရှိသနည်း။ အရုပ်မှာ လုံးဝ မည်သည့်အရာမျှ မဟုတ်။ တန်ဖိုးမရှိဘဲ စိတ်ပျက်ဖွယ်ကောင်းသော သေးနုပ်သိမ်ဖျင်းသောအရာ ဖြစ်သည်။ အရုပ်ဖြစ်စေ၊ သားရဲတိရစ္ဆာန်ဖြစ်စေ ထိုအမျိုးအစားဖြစ်သည်။ သို့သော် လူတစ်ဦးဆိုလျှင် အဘယ်သို့နည်း။ လူတစ်ဦးတွင် အတွေးများနှင့် ဦးနှောက်ရှိသည်။ စကားပြောဆိုနိုင်ပြီး အမှုအရာများကို လုပ်ဆောင်နိုင်သည်။ ပုံမှန်လူသားလှုပ်ရှားမှုများကို ကျင့်ကြံပြုမူနိုင်သည်။ အရုပ်ဖြစ်သူများနှင့် နှိုင်းယှဉ်လျှင် လူသား၏တန်ဖိုးနှင့် အဆင့်အတန်းကြားတွင် ကွာခြားမှုရှိသလော။ သင်သည် သင့်ကိုယ်သင် လူသားအဖြစ် မြင်ပြီး အရုပ်တစ်ခုအဖြစ် မမြင်လျှင် သင့်အပေါ် ဘုရားသခင်၏ ဆက်ဆံမှုနှင့်ပတ်သက်ပြီး သင့်၌ တောင်းဆိုမှုများ မရှိသလော။ ဘုရားသခင်အပေါ် သင်၏ တောင်းဆိုမှုများမှာ အဘယ်နည်း။ (ကျွန်ုပ်ကို လူသားတစ်ဦးအဖြစ် ဆက်ဆံရန် ဖြစ်သည်။) ဘုရားသခင်က သင့်အား လူသားတစ်ဦးကဲ့သို့ အဘယ်သို့ ဆက်ဆံသင့်သနည်း။ ဘုရားသခင်သည် သင့်အား သူ၏ လူ့သဘာဝအပေါ် တောင်းဆိုမှုများကို မျှဝေပြီး ထိုအရာများကို ဖြည့်ဆည်းရန် သင့်အား တောင်းဆိုလျှင် သင်သည် ထိုသို့ လုပ်ဆောင်နိုင်မည်လော။ ဘုရားသခင်သည် သမ္မာတရားကို ဖော်ပြပြီး သင့်အားလိုက်နာရန် တောင်းဆိုလျှင် သင်သည် ထိုသို့ လုပ်ဆောင်နိုင်မည်လော။ ဘုရားသခင်သည် သင့်အား သူ့အပေါ် ကျိုးနွံနာခံရန်၊ သူ့ကို ချစ်ရန် တောင်းဆိုလျှင် သင်ထိုသို့ လုပ်ဆောင်နိုင်သလော။ သင်သည် ဤအရာတစ်ခုမျှ မလုပ်ဆောင်နိုင်လျှင် ဘုရားသခင်က သင့်အား လူသားတစ်ဦးအဖြစ် အဘယ်သို့ ဆက်ဆံနိုင်မည်နည်း။ သင်သည် အသိတရား၊ အသိစိတ် တစ်ခုမျှ မရှိဘဲ လူသားတစ်ဦး လုပ်ဆောင်သင့်သည့် အရာများကို မလုပ်ဆောင်နိုင်လျှင် ဘုရားသခင်က သင့်အား လူသားတစ်ဦးအဖြစ် အဘယ်သို့ ဆက်ဆံနိုင်မည်နည်း။ လူတို့သည် သမ္မာတရားကို လက်ခံရန် ငြင်းဆန်ကာ ဘုရားသခင်ကိုပင် ဝေဖန်ရှုတ်ချလျက်၊ မိမိတို့ကိုယ်ကို ဘုရားသခင်၏ ရန်သူများဖြစ်စေလျက် မဆင်မခြင် လုပ်ဆောင်လျှင် ၎င်းတို့၌ လူ့သဘာဝရှိသလော။ ဘုရားသခင်သည် ထိုသို့သောသူကို လူသားတစ်ဦးအဖြစ် ဆက်ဆံမည်လော။ ဘုရားသခင်သည် စာတန်များနှင့် နတ်ဆိုးများကို လူသားများကဲ့သို့ ဆက်ဆံမည်လော။ သင့်အား လူသားအဖြစ် သတ်မှတ်ခြင်းနှင့် သင့်အား အရုပ်အဖြစ်သတ်မှတ်ခြင်းသည် သဘောထားနှင့် ဆက်ဆံမှုတွင်ရှိသော ကွာခြားချက်နှင့်ဆိုင်သောကိစ္စဖြစ်သည်။ သင်သည် လူသားအဖြစ် သတ်မှတ်ခြင်းခံရလျှင် မည်သည့်ဆက်ဆံမှုမျိုးကို သင်တောင်းဆိုမည်နည်း။ သင်သည် လေးစားခြင်းခံရရန်၊ တိုင်ပင်ဆွေးနွေးခြင်းခံရရန်၊ သင်၏ ခံစားချက်များကို အလေးထားခြင်းခံရရန်၊ သင်သည် လုံလောက်သောနေရာနှင့် လွတ်လပ်ခွင့်ပေးခြင်းခံရရန်၊ သင်၏ သိက္ခာနှင့် ဂုဏ်သတင်းကို အလေးထားခြင်းခံရရန် တောင်းဆိုလိမ့်မည်။ ယင်းသည် လူသားများ ဆက်ဆံခံရသည့် ပုံစံဖြစ်သည်။ သို့သော် အရုပ်များဆိုလျှင် အဘယ်သို့နည်း။ (၎င်းတို့သည် မည်သည့်အရာမျှ မဟုတ်။ ခြေဖြင့် ကန်ကျောက်၍ ရသည်။) (၎င်းတို့ကို အသုံးပြုလိုသောအခါ အသုံးပြုနိုင်ပြီး အသုံးမပြုလိုသောအခါ ဘေးသို့လွှင့်ပစ်ထားနိုင်သည်။) ဤသည်မှာ သင့်တင့်လျောက်ပတ်သောစကား ဖြစ်သည်။ ဤသည်မှာ အရုပ်များကို ဆက်ဆံမှုနှင့်ပတ်သက်ပြီး သင်တို့ပြောရမည့်အရာ ဖြစ်သည်။ ဤသို့ဆိုလျှင် လူသားတစ်ဦးကို အရုပ်တစ်ခုအဖြစ် ဆက်ဆံခြင်းကို သင်တို့ မည်သို့ ဖော်ပြမည်နည်း။ (၎င်းတို့ကို သင်လိုအပ်သောအခါ အသုံးပြုပြီး မလိုအပ်သောအခါတွင် လျစ်လျူသာရှုပါ။) သင်သည် ၎င်းတို့ကို ဆက်ဆံသည်မှာ တစ်စက်မျှ လေးစားမှုမရှိ။ ပြီးလျှင် ၎င်းတို့၏ လုပ်ပိုင်ခွင့်များကို ကာကွယ်ဖို့ မလိုပေ။ သင်သည် ၎င်းတို့ကို မည်သည့်လုပ်ပိုင်ခွင့်ဖြစ်စေ၊ မည်သည့်ကိုယ်ပိုင်အုပ်ချုပ်ခွင့်ဖြစ်စေ၊ မည်သည့်လွတ်လပ်စွာ ရွေးချယ်ခွင့်ဖြစ်စေ မပေးပေ။ အကြောင်းအရာများတွင် ၎င်းတို့နှင့် တိုင်ပင်ဆွေးနွေးဖို့၊ သို့မဟုတ် ၎င်းတို့၏ ဂုဏ်ကို ထည့်သွင်းစဉ်းစားဖို့၊ သို့မဟုတ် ထိုသို့သောအရာ တစ်ခုတလေကိုမျှ မလိုအပ်ပေ။ သင်သည် စိတ်ကြည်သောအခါတွင် ၎င်းတို့အပေါ် သဘောထားကောင်း နိုင်သော်လည်း စိတ်မကြည်သောအခါတွင် ၎င်းတို့ကို ခြေဖြင့် ကန်ကျောက်နိုင်သည်။ ယင်းသည် အရုပ်တစ်ခုအပေါ် ထားရှိသည့် သဘောထားဖြစ်သည်။ ဘုရားသခင်က လူတို့အား အရုပ်များကဲ့သို့ ဆက်ဆံခဲ့လျှင် ၎င်းတို့က မည်သို့ ခံစားရမည်နည်း။ ဘုရားသခင်သည် ချစ်ဖွယ်ကောင်းသည်ဟု ၎င်းတို့ ခံစားရဦးမည်လော။ (ခံစားရမည်မဟုတ်ပါ။) သို့သော် ပေတရုက ဘုရားသခင်ကို ချီးမွမ်းနိုင်ခဲ့သည်။ သေသည့်အဆင့်အထိ ကျိုးနွံနာခံခြင်းကို ရရှိဖို့ရန် သူ့ကို အခွင့်ပေးခဲ့သည့် မည်သည့်သမ္မာတရားစစ်မှန်မှုများကို သူ ပိုင်ဆိုင်ခဲ့သနည်း။ ဘုရားသခင်က စင်စစ်အားဖြင့် လူအား အရုပ်တစ်ခုကဲ့သို့ မဆက်ဆံခဲ့ပေ။ သို့သော် ပေတရု၏ နားလည်မှုက ဤအဆင့်သို့ ရောက်သောအခါ သူသည် “ဘုရားသခင်က ငါ့ကို ဤနည်းဖြင့် ဆက်ဆံခဲ့လျှင် ငါသည် ကျိုးနွံနာခံသင့်ဆဲ ဖြစ်သည်။ ဘုရားသခင်က ငါ့အား ဆော့ကစားစရာအရုပ်တစ်ခုအဖြစ် ဆက်ဆံလျှင် ငါသည် အဘယ်သို့ အဆင်သင့်မဖြစ်ဘဲ၊ မလိုလားဘဲ ရှိနိုင်မည်နည်း။” ဟု တွေးခဲ့သည်။ ပေတရုက ဤအဆင်သင့်ဖြစ်ခြင်း၊ လိုလားခြင်းကို ရရှိခဲ့သည်။ “အဆင်သင့်ဖြစ်ပြီး လိုလားခြင်း” သည် မည်သည့်အရာကို ရည်ညွှန်းသနည်း။ (ဘုရားစီစဉ်ညွှန်ကြားခြင်း၏ ပြုသမျှအောက်တွင် သူ့ကိုယ်သူထားရှိပြီး ယင်းတို့ကို အပြည့်အဝ ကျိုးနွံနာခံခြင်း ဖြစ်သည်။) ယင်းသည် ကျိုးနွံနာခံခြင်း သမ္မာတရား ဖြစ်သည်။ သင့်အား စာတန်ထံသို့ လွှဲပြောင်းပေးခြင်းမှာ အရုပ်တစ်ခုကို ဆက်ဆံသည့်ပုံစံ ဖြစ်မည်မဟုတ်လော။ သင့်ကို အလိုမရှိသောအခါ၊ သင့်အား စာတန်က သွေးဆောင်ပြီး အရူးလုပ်နိုင်ရန်အတွက် သင်သည် စာတန်ထံ လွှဲပြောင်းပေးခြင်းခံရသောအခါ သင်သည် စွန့်ပစ်ခြင်းခံရမည်။ ပေတရု၏ သဘောထားမှာ အဘယ်နည်း။ သူ့တွင် ညည်းညူမှုတစ်ခုခုရှိသလော။ သူသည် ဘုရားသခင်ထံ ညည်းညူသလော။ ဘုရားသခင်ကို ကျိန်ဆဲသလော။ စာတန်ဘက်သို့ ဦးလှည့်သလော။ (မလှည့်ပါ။) ဤသည်မှာ ကျိုးနွံနာခံခြင်းဟု ခေါ်သည်။ သူ့တွင် ညည်းညူခြင်းမရှိ။ အပျက်သဘောဆောင်မှု၊ သို့မဟုတ် အာခံမှုကို ပြသခြင်းများမရှိ။ သူ၏ ဖောက်ပြန်ပျက်စီးသော စိတ်သဘောထားသည် ပြေလည်ခဲ့ပြီ မဟုတ်လော။ ဤသည်မှာ ဘုရားသခင်နှင့် ပြည့်စုံစွာ သဟဇာတဖြစ်ခြင်း ဖြစ်သည်။ ဤသည်မှာ သူက ဘုရားသခင်ကို သစ္စာဖောက်သလော၊ မဖောက်သလောဆိုသည်နှင့် မသက်ဆိုင်ပေ။ ဤသည်မှာ “ဘုရားသခင်က ငါ့အား မည်သည့်နေရာ၌ ထားသည်ဖြစ်စေ ငါ၏ စိတ်နှလုံးတွင် ဘုရားသခင်ရှိမည်။ ဘုရားသခင်က ငါ့အား မည်သည့်နေရာ၌ ထားသည်ဖြစ်စေ ငါသည် ဘုရားသခင် ပိုင်ဆိုင်သည့်သူ ဖြစ်မည်။ သူသည် ငါ့အား ပြာအဖြစ် ပြောင်းလဲလျှင်ပင် ငါ့ကို ဘုရားသခင်က ပိုင်ဆိုင်ဦးမည်။ ငါသည် မည်သည့်အခါမျှ စာတန်ဘက်သို့ ဦးလှည့်မည်မဟုတ်” ဆိုသည်နှင့် သက်ဆိုင်သည်။ သူသည် ဤကျိုးနွံနာခံခြင်းအဆင့်သို့ ရောက်ရှိနိုင်ခဲ့သည်။ ဤအရာကို ပြောဆိုခြင်းသည် လွယ်ကူသော်လည်း လုပ်ဆောင်ခြင်းက ခက်ခဲသည်။ သင်သည် ဤအရာအားလုံးကို ပြည့်စုံစွာ၊ ရှင်းလင်းစွာ မြင်သည်အထိ အချိန်ပမာဏတစ်ခုအထိ သမ္မာတရားဖြင့် ပြင်ဆင်ထားရမည် ဖြစ်သည်။ ဤသို့ဆိုလျှင် သမ္မာတရားကို လက်တွေ့လုပ်ဆောင်ခြင်းသည် အလွန်ပို၍ လွယ်ကူလိမ့်မည်။ သင်သည် ဘုရားသခင်အကြောင်း အကြွင်းမဲ့သိမြင်ဖို့ မလိုအပ်သကဲ့သို့ ဘုရားသခင်အနေဖြင့် သင့်အား တစ်စုံတစ်ခုကို သီးသန့်ထုတ်ဖော်ပြဖို့လည်း မလိုအပ်ပေ။ သင့်၌ သင့်လျော်သောသဘောထားနှင့် ဤသို့သော ကျိုးနွံနာခံမှုမျိုး ရှိနိုင်လျှင် လုံလောက်မည် ဖြစ်သည်။ သင့်အပေါ် ဘုရားသခင်၏ ဆက်ဆံမှုအတွက် သင့်၌ မည်သည့်တောင်းဆိုချက်မျှ မရှိသင့်ပေ၊ သို့မဟုတ် သင့်အား စံသတ်မှတ်ချက်အတိအကျပေးရန် သူ့ကို မတောင်းဆိုသင့်ပေ။ တစ်စုံတစ်ခုသည် သမ္မာတရားနှင့် ကိုက်ညီပြီး ဖန်ဆင်းရှင်ရှိသင့်သည့် အရာတစ်ခု ဖြစ်လျှင်ပင် သင်သည် ယင်းကို မတောင်းဆိုသင့်ပေ။ သင်က “ဘုရားသခင်၊ ကိုယ်တော် ကျွန်ုပ်ကို မည်သို့ဆက်ဆံသည်ဖြစ်စေ အဆင်ပြေသည်။ ကိုယ်တော်သည် ကျွန်ုပ်ကို သေစေနိုင်သည်။ ကျွန်ုပ်ကို ငရဲသို့ သွားစေနိုင်သည်။ ကိုယ်တော် ကျွန်ုပ်ကို မည်သို့ဆက်ဆံသည်ဖြစ်စေ အဆင်ပြေသည်။ ကိုယ်တော်သည် ကျွန်ုပ်အား စာတန်ထံသို့ လွှဲပြောင်းပေးလျှင်ပင် ဘုရားသခင်သည် ကျွန်ုပ်၏ ဘုရားသခင် ဖြစ်ဆဲဖြစ်မည်။ ပြီးလျှင် ကျွန်ုပ်သည်လည်း ဘုရားသခင်၏ ဖန်ဆင်းခံ ဖြစ်ဆဲဖြစ်မည်။ ကျွန်ုပ်သည် ကိုယ်တော်ကို မည်သည့်အခါမျှ စွန့်ပစ်မည်မဟုတ်” ဟု ဆိုသင့်သည်။ ဤသဘောထားဖြင့် သင်သည် ကျိုးနွံနာခံခြင်း စစ်မှန်မှုကို ပိုင်ဆိုင်သည်။ “အကယ်၍ ဘုရားသခင်သည် လူသားတို့ကို အရုပ်များသဖွယ် ကစားနေခဲ့လျှင်ပင်၊ လူသားတို့သည် မည်သည့် မကျေနပ်ချက် ရှိမည်နည်း။” ပေတရုက ပြုလုပ်နိုင်ခဲ့သည့် ဤအဆိုသည် သင်တို့အားလုံးအတွက် အလွန်အရေးကြီးသည်။ ဤသည်မှာ ပေတရု၏ ကျိုးနွံနာခံမှုဖြစ်သည်။ သင်သည် ဤအဆိုကို စဉ်ဆက်မပြတ် တွေးတောပြီး ဤအရာအပေါ် အမှန်တကယ် နားလည်မှုနှင့် အတွေ့အကြုံကိုရရှိပါက ဘုရားသခင်ကို ကျိုးနွံနာခံရန် အလွန်ပို၍ လွယ်ကူသည်ကို သင်တွေ့ရလိမ့်မည်။ လူတို့က ဘုရားသခင်ကို ပုန်ကန်သည့် သွင်ပြင်လက္ခဏာများသည် ၎င်းတို့ ကျိုးကြောင်းမသင့်ဆုံးသော သွင်ပြင်လက္ခဏာများဖြစ်သည်။ လူတို့က ၎င်းတို့၏တာဝန်ကို ကောင်းစွာ မထမ်းဆောင်ထားသောအခါ၊ အမှန်တကယ်ဖြစ်သော မည်သည့်အလုပ်ကိုမျှ မလုပ်ဆောင်ထားသောအခါ ၎င်းတို့သည် ပို၍ ကောင်းစွာပြုမူသည်။ ပြီးလျှင် ၎င်းတို့သည် ဘုရားသခင်ကို ကျိုးကြောင်းပြပြောဆိုရန်၊ သို့မဟုတ် အာခံရန် အခွင့်မရှိဟု ခံစားရသည်။ သို့သော် ၎င်းတို့သည် အလုပ်အနည်းငယ် လုပ်ပြီးသောအခါ၊ သို့မဟုတ် အနည်းငယ် အလုပ်လုပ်ပေးပြီးသောအခါ ၎င်းတို့တွင် အရင်းအနှီးအချို့ ရှိသည်ဟု ခံစားရသည်။ ၎င်းတို့သည် ဘုရားသခင်ကို ကျိုးကြောင်းပြပြောဆိုချင်ပြီး ဘုရားသခင်၏ ကောင်းချီးများကို လိုချင်သည်။ ဤသည်မှာ ဒုက္ခပေးလာသည်။ ၎င်းတို့၏ အသိစိတ်သည် ပုံမှန်မဟုတ်။ ယုတ်မာသည် မဟုတ်လော။ ဤသည်မှာ လူတို့သည် သမ္မာတရားစစ်မှန်မှုမရှိဘဲ သနားစဖွယ်ကောင်းပုံဖြစ်သည်။ မည်သူမဆို၌ သမ္မာတရားဖြင့် မပြင်ဆင်ထားလျှင် အဆင်ပြေနိုင်သလော။ ဖောက်ပြန်ပျက်စီးသော စိတ်သဘောထားများသည် သမ္မာတရားကို လက်ခံခြင်းမရှိဘဲ မဖယ်ရှားနိုင်ပေ။ သမ္မာတရားဖြင့် မပြင်ဆင်ထားခြင်းသည် လူတစ်ယောက်၏ အသိတရားနှင့် အသိစိတ်တို့က ပုံမှန်မဟုတ်ဟု ဆိုလိုသည်။ ၎င်းတို့သည် အယူဝါဒအချို့ကို နားလည်ကောင်းနားလည်နိုင်ပြီး “ငါသည် ဖန်ဆင်းခံတစ်ဦးဖြစ်ပြီး ဘုရားသခင်ထံ ကျိုးနွံနာခံသင့်သည်။ ယင်းမှာ ငါပိုင်ဆိုင်သင့်သည့် အသိစိတ် ဖြစ်သည်” ဟူသောအရာမျိုးကို ဆိုကောင်းဆိုနိုင်သည်။ ၎င်းတို့သည် ဤအရာကို စကားအားဖြင့် နားလည်ကောင်း နားလည်နိုင်ပြီး ဆောင်ပုဒ်များကို အော်ဟစ်နိုင်သည်။ သို့သော် တစ်စုံတစ်ခု အမှန်တကယ် ဖြစ်သောအခါ ယင်းကို ဘုရားသခင်က စီစဉ်ညွှန်ကြားခြင်းဖြစ်သည်ကို ၎င်းတို့ ကောင်းစွာသိသော်လည်း ယင်းကို ၎င်းတို့ လက်မခံနိုင်၊ သို့မဟုတ် ကျိုးနွံနာခံနိုင်ခြင်း မရှိပေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် လူသားများသည် ပုန်ကန်တတ်သောကြောင့်၊ ၎င်းတို့၏ ဖောက်ပြန်ပျက်စီးသော စိတ်သဘောထားက မပြေလည်သောကြောင့်၊ ပြီးလျှင် ၎င်းတို့သည် ဘုရားသခင်ကို သစ္စာဖောက်နိုင်စွမ်း အပြည့်အဝရှိသောကြောင့် ဖြစ်သည်။ ဤသည်မှာ အခြေအနေ၏ စစ်မှန်မှုဖြစ်သည်။ လူတို့သည် သမ္မာတရားဖြင့် လုံလောက်စွာ မပြင်ဆင်ထားလျှင် ၎င်းတို့၏ဘဝများသည် ဤမျှ သနားစဖွယ်ဖြစ်လိမ့်မည်။ ဘုရားသခင်ကို ပုန်ကန်သူများ၊ ဘုရားသခင်ကို ကျိုးနွံနာခံနိုင်ခြင်း မရှိသူများ သို့မဟုတ် သူ၏ စီစဉ်ညွှန်ကြားမှုများနှင့် အစီအစဉ်များကို လက်မခံနိုင်သူများသည်လည်း ဘုရားသခင်ကို ယုံကြည်သူများ မဟုတ်သလော။ ၎င်းတို့သည် အဘယ်ကြောင့် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံနိုင်ခြင်း မရှိသနည်း။ သမ္မာတရားကို ၎င်းတို့ လက်မခံသောကြောင့်၊ သို့မဟုတ် မယုံကြည်သောကြောင့် ဖြစ်သည်။ ဤသည်မှာ အမှန်တရားတစ်ခု မဟုတ်သလော။ (ဟုတ်ပါသည်။) လူအချို့သည် သီးသန့်လူတစ်ဦးအကြောင်းကို ပြောသည်။ “သူသည် မာနထောင်လွှားပြီး မိမိကိုယ်ကို မှန်သည်ဟု ယူမှတ်သည်။ တစ်စုံတစ်ခု ဖြစ်ပေါ်သောအခါ သူသည် အစဉ် အတိုက်အခံဖြစ်သည်။ အစဉ်ဆင်ခြေများပေးပြီး ချစ်တီးခေါင်း သန်းရှာသည်။ ဘုရားသခင်၏ တည်ရှိခြင်းကို မယုံကြည်၊ သို့မဟုတ် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို မယုံကြည်။ ထို့ကြောင့် သူသည် ဘုရားသခင်ကို ကျိုးနွံနာခံနိုင်ခြင်း မရှိ” ဟူ၍ ဖြစ်သည်။ သို့သော် အခြားတစ်ဖက်တွင် ဤအရာများသည် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များ ဖြစ်သည်ကိုလည်းကောင်း၊ ဤသည်မှာ သူ့အတွက် ဘုရားသခင်က ပြင်ဆင်ပေးသည့် အခြေအနေ ဖြစ်သည်ကိုလည်းကောင်း၊ ဤအရာမှတစ်ဆင့် ဘုရားသခင်က သူ့အား သန့်စင်လိုပြီး သမ္မာတရား ရရှိစေလိုသည်ဟုလည်းကောင်း သူယုံကြည်သည်။ ဤသို့ဆိုလျှင် သူသည် ကျိုးနွံနာခံနိုင်သလော။ ဤသို့ဆိုလျှင် သူသည် ပုန်ကန်မှုကို ရပ်ပြီး ဘုရားသခင်အား သစ္စာဖောက်ခြင်းကို ရှောင်ကြဉ်နိုင်သလော။ သူသည် ယင်းကို ဘုရားသခင်ထံမှ ခံယူရန် ဖြစ်နိုင်သလော။ လက်မခံနိုင်ပေ။ အဘယ်ကြောင့် လက်မခံနိုင်သနည်း။ လူသည် ဤသမ္မာတရား စစ်မှန်မှုများကို မပိုင်ဆိုင်သောကြောင့် ဖြစ်သည်။ သင်တို့၏ လက်ရှိဝိညာဉ်ရင့်ကျက်မှုသည် သေးငယ်လွန်းသည်။ ထို့ကြောင့် ယခုတွင် ဘုရားသခင်သည် သင်တို့ကို စစ်ကြောနေခြင်း မရှိပေ။ ဤသည်မှာ အခြေခံအကြောင်းရင်း ဖြစ်သည်။ အဘယ်ကြောင့်ဆိုသော် သင်တို့သည် အစမ်းသပ်ခံရသည်နှင့် တစ်ပြိုင်နက် သင်တို့အားလုံး၏ သရုပ်မှန်တို့ကို ပြသမည်ဖြစ်ပြီး ဖယ်ရှားရှင်းလင်းခံရမည်ဖြစ်ကာ စာတန်က လှောင်ရယ်မည် ဖြစ်သောကြောင့် ဖြစ်သည်။ ဤသည်မှာ စစ်မှန်မှု မဟုတ်သလော။ သင်တို့၏ ဝိညာဉ်ရင့်ကျက်မှုသည် ယခုအချိန်တွင် သေးငယ်လွန်းသည်။ သင်တို့သည် အယူဝါဒအကြောင်းကို ပြောဆိုနိုင်ပြီး ဆောင်ပုဒ်များကို ရွတ်ဖတ်နိုင်သည်။ ပြီးလျှင် အခြားလူတို့၏ ပြဿနာများကို ရှင်းလင်းစွာ မြင်နိုင်သည်။ သို့သော် သင်တို့၏ ကိုယ်ပိုင်အခြေအနေကို မသိ။ ယင်းနှင့်ပတ်သက်ပြီး မရှင်းလင်းပေ။ ထိုအခြေအနေနှင့် ဝိညာဉ်ရင့်ကျက်မှုမျိုးဖြင့် ဘုရားသခင်က သင်တို့ကို စစ်ကြောမည်လော။ စုံလင်ခြင်းအမှုကို သင်တို့အပေါ်သို့ ပြုရန်အချိန်မကျသေးပေ။ သင်တို့သည် ဤအတွက် ပြင်ဆင်ထားခြင်း မရှိပေ။

ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်းသည် ဘုရားသခင်၏ နောက်လိုက်တစ်ဦးချင်းစီတိုင်း ရင်ဆိုင်ရသည့် အခြေခံအကျဆုံး သင်ခန်းစာဖြစ်သည်။ အလေးနက်ဆုံးသင်ခန်းစာလည်း ဖြစ်သည်။ သင်သည် ဘုရားသခင်အား မည်သည့်အတိုင်းအတာအထိ ကျိုးနွံနာခံနိုင်သည်ဖြစ်စေ ယင်းက သင်၏ဝိညာဉ်ရင့်ကျက်မှု မည်မျှကြီးမားသည်၊ သင့်ယုံကြည်ခြင်း မည်မျှကြီးမားသည်ဆိုသည်တို့ ဖြစ်သည်။ ဤအရာများသည် အပြန်အလှန် ဆက်စပ်လျက်ရှိ၏။ အကြွင်းမဲ့ ကျိုးနွံနာခံခြင်းသို့ ရောက်ရှိရန်အတွက် မည်သည့်သမ္မာတရားများကို ထားရှိဖို့ လိုအပ်သနည်း။ ရှေးဦးစွာ သင်သည် ဘုရားသခင်အား မည်သည့်တောင်းဆိုမှုမျှ ပြုလုပ်၍မရပေ။ ဤသည်မှာ သမ္မာတရားတစ်ခု ဖြစ်သည်။ ဤသမ္မာတရားကို သင်မည်သို့ အကောင်အထည်ဖော်နိုင်သနည်း။ ဘုရားသခင်ကို သင်တောင်းဆိုသောအခါတွင် စဉ်းစားပြီး သင့်ကိုယ်သင် ပြန်လည်သုံးသပ်ရန်အတွက် ဤသမ္မာတရားကို အသုံးပြုလော့။ “ငါသည် ဘုရားသခင်အပေါ် မည်သည့်တောင်းဆိုမှုများ ရှိသနည်း။ ယင်းတို့သည် သမ္မာတရားနှင့် ညီသလော။ ကျိုးကြောင်းသင့်သလော။ ယင်းတို့သည် မည်သည့်နေရာက လာသနည်း။ ငါ၏ ကိုယ်ပိုင်စိတ်ကူးများမှ လာသလော၊ သို့မဟုတ် စာတန်က ငါ့ကိုပေးသော အတွေးများဖြစ်သလော။” စင်စစ်အားဖြင့် ဤအရာများ တစ်ခုမျှ မဟုတ်ပေ။ ဤအယူအဆများသည် လူတို့၏ ဖောက်ပြန်ပျက်စီးသော စိတ်သဘောထားများကြောင့် ထွက်ပေါ်လာသည်။ သင်သည် ဤကျိုးကြောင်းမသင့်သော တောင်းဆိုမှုများ နောက်ကွယ်ရှိ ရည်ရွယ်ချက်များနှင့် လိုအင်ဆန္ဒများကို စိစစ်ရမည်။ ယင်းတို့သည် ပုံမှန်လူ့သဘာဝ၏ အသိစိတ်နှင့် ကိုက်ညီမှုရှိမရှိကို ကြည့်ရမည်။ မည်သည့်အရာကို သင်လိုက်စားသင့်သနည်း။ သင်သည် သမ္မာတရားကို ချစ်သောသူဖြစ်လျှင် ပေတရုကဲ့သို့ပင် နောက်လိုက်တစ်ဦးဖြစ်ရန် လိုက်စားသင့်သည်။ ပေတရုက “ဘုရားသခင်က ငါ့အား ဆော့ကစားစရာအရုပ်တစ်ခုအဖြစ် ဆက်ဆံလျှင်ပင် ငါသည် အဘယ်သို့ မလိုလားဘဲ၊ မပျော်ရွှင်ဘဲ ရှိနိုင်မည်နည်း”ဟု ဆိုခဲ့သည်။ ပေတရုပြောခဲ့သည့်အရာကို လူအချို့က နားမလည်ကြပေ။ ၎င်းတို့က “ဘုရားသခင်သည် လူတို့ကို အရုပ်ကဲ့သို့ မည်သည့်အခါက ဆက်ဆံခဲ့ပြီး ငါတို့ကို စာတန်ဆီသို့ လွှဲပြောင်းပေးခဲ့ဖူးသနည်း။ ယင်းကို ငါ မမြင်ဖူးပါ။ ဘုရားသခင်သည် ငါ့အပေါ် အလွန်ကောင်းသည်။ အလွန်ကျေးဇူးတော် ကြီးမားသည်။ ဘုရားသခင်သည် ထိုသို့သော ဘုရားမျိုးမဟုတ်။ ဘုရားသခင်သည် လူသားတို့ကို ဤထက်ပို၍ ချစ်ရန် မဖြစ်နိုင်တော့ပေ။ ထို့ကြောင့် သူသည် လူတို့ကို အရုပ်ကဲ့သို့ အဘယ်ကြောင့် ဆက်ဆံမည်နည်း။ ယင်းသည် သမ္မာတရားနှင့် မကိုက်ညီ။ ဤသည်မှာ ဘုရားသခင်အား နားလည်မှုလွဲခြင်းဖြစ်ပြီး ဘုရားသခင်အပေါ် အမှန်တကယ် သိမြင်မှုမဟုတ်” ဟု မေးမြန်းကြသည်။ သို့သော် ပေတရု၏ စကားများက မည်သည့်နေရာက လာသနည်း။ (စမ်းသပ်မှုမျိုးစုံကို ဖြတ်သန်းပြီးနောက် ရရှိခဲ့သော ဘုရားသခင်အပေါ် သူ၏ သိမြင်မှုမှ လာသည်။) ပေတရုသည် စမ်းသပ်ခြင်းနှင့် စစ်ဆေးခြင်းများစွာကို ဖြတ်သန်းခဲ့သည်။ သူ၏ တစ်ကိုယ်ရေတောင်းဆိုမှုများ၊ အစီအစဉ်များ၊ လိုအင်ဆန္ဒများအားလုံးကို လက်လွှတ်ခဲ့ပြီး ဘုရားသခင်အား မည်သည့်အရာကိုမျှ လုပ်ဆောင်ရန် မတောင်းဆိုခဲ့ပေ။ သူ့တွင် ကိုယ်ပိုင်အတွေးများမရှိခဲ့ဘဲ သူ့ကိုယ်သူ အပြည့်အဝ လွှဲပြောင်းပေးခဲ့သည်။ သူက “ဘုရားသခင်သည် သူလုပ်ဆောင်လိုသည့် မည်သည့်အရာကိုမဆို လုပ်ဆောင်နိုင်သည်။ စမ်းသပ်မှုများတစ်လျှောက် ငါ့ကို ထားရှိနိုင်သည်။ သူသည် ငါ့ကို ရိုက်နှက်နိုင်သည်။ ငါ့ကို တရားစီရင်နိုင်သည်၊ သို့မဟုတ် ပြစ်တင်ဆုံးမနိုင်သည်။ သူသည် ငါ့ကို ပြုပြင်ရန် သို့မဟုတ် ကြံခိုင်ဖွွံ့ဖြိုးအောင် မွမ်းမံရန် အခြေအနေများကို ဖန်တီးနိုင်သည်၊ ငါ့ကို ခြင်္သေ့သားရဲတွင်း၊ သို့မဟုတ် ဝံပုလွေသားရဲတွင်းထဲတွင် ထားရှိနိုင်သည်။ မည်သည့်အရာကို ဘုရားသခင် လုပ်ဆောင်သည်ဖြစ်စေ မှန်ကန်သည်။ ပြီးလျှင် ယင်းကို ငါကျိုးနွံနာခံမည်။ ဘုရားသခင် လုပ်ဆောင်သမျှတိုင်းသည် သမ္မာတရားဖြစ်သည်။ ငါသည် မည်သည့်ညည်းညူမှု၊ သို့မဟုတ် ရွေးချယ်မှုမျှ ရှိမည်မဟုတ်” ဟု တွေးသည်။ ဤသည်မှာ အကြွင်းမဲ့ ကျိုးနွံနာခံခြင်း မဟုတ်လော။ တစ်ခါတစ်ရံ လူတို့က ဤသို့ တွေးထင်ကြသည်။ “ဘုရားသခင် လုပ်ဆောင်သမျှသည် သမ္မာတရားဖြစ်သည်ဟု လူအားလုံးက ပြောကြသော်လည်း ဘုရားသခင် လုပ်ဆောင်ခဲ့သော ဤအရာတွင် ကျွန်ုပ် အဘယ်ကြောင့် မည်သည့် သမ္မာတရားကိုမျှ မတွေ့ရှိခဲ့ရသနည်း။ ဘုရားသခင်ပင်လျှင် တစ်ခါတစ်ရံ မှားယွင်းပုံရသည်။ သို့သော် မည်သို့ပင်ဖြစ်စေ၊ ဘုရားသခင်သည် သမ္မာတရားကို ဖော်ပြနိုင်သည်ဟူသောအချက်က ကိုယ်တော်သည် ဘုရားသခင်ဖြစ်ကြောင်း ပြသနေသည်၊ ထို့ကြောင့် ကျွန်ုပ် ကျိုးနွံနာခံမည်” ဟူ၍ ဖြစ်သည်။ ဤသို့သော ကျိုးနွံနာခံခြင်းသည် စစ်မှန်သလော။ (မစစ်မှန်ပါ။) ဤသည်မှာ ကျိုးနွံနာခံသည်ဟု အခိုင်အမာ ပြောဆိုရုံမျှသာ ဖြစ်သည်။ ဤသည်မှာ ရွေးချယ်၍ ကျိုးနွံနာခံခြင်း ဖြစ်သည်။ ယင်းမှာ စစ်မှန်သော ကျိုးနွံနာခံခြင်း မဟုတ်ပေ။ ဤသည်မှာ ပေတရု တွေးတောခဲ့ပုံနှင့် ဆန့်ကျင်ဘက်ဖြစ်သည်။ ပေတရု ရှုမြင်ပုံအရ ဘုရားသခင်က သူ့ကို ကစားစရာတစ်ခုကဲ့သို့ ဆက်ဆံလျှင်ပင် သူသည် ထိုသို့ ဆက်ဆံခံရရန် လိုလားပြီး ပျော်ရွှင်ခဲ့သည်။ ဘုရားသခင်က သင်တို့ကို ကစားစရာတစ်ခုကဲ့သို့ ဆက်ဆံခြင်းဆိုသည်မှာ ကိုယ်တော်သည် သူ ဤသို့ပြုလုပ်ရသည့် အကြောင်းပြချက်ကို သင့်အား ပေးရန်မလိုအပ်ကြောင်း၊ သို့မဟုတ် သင်က ကျိုးကြောင်းဆီလျော်သည်ဟု မြင်သော နည်းလမ်းဖြင့် ပြုမူရန် မလိုအပ်ကြောင်းနှင့် ကိုယ်တော်သည် သင်နှင့် ဆွေးနွေးရန်မလိုဘဲ သို့မဟုတ် အဖြစ်မှန်များကို ရှင်းလင်းစွာ ဖော်ပြပြီး သင့်အတွက် ကျိုးကြောင်းဆီလျော်မှုကို ချပြရန်မလိုဘဲ သူနှစ်သက်သည့် မည်သည့်နည်းလမ်းဖြင့်မဆို သင့်အား ဆက်ဆံနိုင်သည်ကို ဆိုလိုသည်။ သူသည် အမှုအရာများကို မလုပ်ဆောင်မီ သင်၏ သဘောတူညီချက်ကို စောင့်ဆိုင်းရမည်ဆိုလျှင် ယင်းက သင့်အား ကစားစရာတစ်ခုကဲ့သို့ ဆက်ဆံခြင်း ဖြစ်မည်လော။ မဟုတ်ပေ။ ယင်းမှာ သင့်အား အပြည့်အဝ လူ့အခွင့်အရေးများနှင့် လွတ်လပ်ခွင့်များ၊ လုံးဝ လေးစားမှုကို ပေးခြင်းဖြစ်ပြီး သင့်အား လူသားတစ်ဦးအဖြစ် ဆက်ဆံခြင်း ဖြစ်ပေမည်။ ယင်းမှာ သင့်အား ကစားစရာတစ်ခုကဲ့သို့ ဆက်ဆံခြင်း မဟုတ်ပေ။ ကစားစရာတစ်ခုဆိုသည်မှာ အဘယ်အရာဖြစ်သနည်း။ (ယင်းမှာ မိမိသဘောအတိုင်းနေခွင့်နှင့် လုပ်ပိုင်ခွင့်တို့ မရှိသော အရာတစ်ခု ဖြစ်သည်)။ ယင်းမှာ လုပ်ပိုင်ခွင့်များ မရှိသောအရာတစ်ခုမျှသာလော။ သင်သည် ပေတရု၏ စကားများကို မည်သို့ အကောင်အထည်ဖော်သင့်သနည်း။ ဥပမာအားဖြင့် သင်သည် သီးခြားကိစ္စရပ်တစ်ခုတွင် အချိန်အတန်ကြာ ရှာဖွေနေခဲ့ပြီးဖြစ်သော်လည်း ဘုရားသခင်၏ ရည်ရွယ်ချက်ကို နားမလည်သေးဟု ဆိုကြပါစို့။ သို့မဟုတ် သင်သည် ဘုရားသခင်ကို နှစ် ၂၀ ကျော် ယုံကြည်ခဲ့ပြီး မည်သည့်အရာဖြစ်သည်ကို မသိသေးဟု ဆိုပါစို့။ ဤအခြေအနေတွင် သင်သည် ကျိုးနွံနာခံသင့်သည် မဟုတ်လော။ ကျိုးနွံနာခံရမည်။ ဤကျိုးနွံနာခံခြင်းသည် မည်သည့်အရာအပေါ်တွင် အခြေခံသနည်း။ “ဘုရားသခင်က ငါ့အား ဆော့ကစားစရာအရုပ်တစ်ခုအဖြစ် ဆက်ဆံလျှင်ပင် ငါသည် အဘယ်သို့ မလိုလားဘဲ၊ မပျော်ရွှင်ဘဲ ရှိနိုင်မည်နည်း”ဟူသည့် ပေတရုပြောခဲ့သည့်အရာအပေါ် အခြေခံသည်။ သင်သည် လူ့အယူအဆများနှင့် စိတ်ကူးများအတိုင်း ဘုရားသခင်ကို အစဉ်သဖြင့် ဆက်ဆံကာ ဘုရားသခင် လုပ်ဆောင်သမျှ၊ ဘုရားသခင်၏ နှုတ်ကပတ်တော်များနှင့် အမှုတော်တို့ကို အကဲဖြတ်ဖို့ ယင်းတို့ကို အသုံးပြုလျှင်၊ ဤသည်မှာ ဘုရားသခင်အပေါ် စီရင်ချက်ချခြင်း မဟုတ်လော၊ ဘုရားသခင်ကို အာခံနေခြင်း မဟုတ်လော။ ဘုရားသခင် လုပ်ဆောင်သမျှအားလုံးသည် လူသား၏ အယူအဆများ၊ စိတ်ကူးများနှင့် ကိုက်ညီနိုင်သလော။ မကိုက်ညီလျှင် ထို့အတွက်ကြောင့် သင်သည် ယင်းကို လက်မခံသလော၊ သို့မဟုတ် ကျိုးနွံနာခံခြင်း မရှိသလော။ ဤသို့သောအချိန်များတွင် သမ္မာတရားကို မည်သို့ရှာဖွေသင့်သနည်း။ ဘုရားသခင်နောက်ကို မည်သို့ လိုက်သင့်သနည်း။ ဤသည်မှာ သမ္မာတရားပါဝင်သည်။ သင်သည် ဘုရားသခင်၏ နှုတ်ကပတ်တော်များထဲ၌ အဖြေများကို ရှာဖွေသင့်၏။ သင် ဘုရားသခင်ကို ယုံကြည်သောအခါ ဖန်ဆင်းခံတစ်ဦး၏ အနေအထား၌ ခိုင်မာစွာ ရပ်တည်သင့်၏။ မည်သည့်အချိန်ဖြစ်စေ၊ ဘုရားသခင်သည် သင့်ထံမှ ပုန်းကွယ်နေသည်ဖြစ်စေ၊ သင့်ထံ ပေါ်ထွန်းပြီးသည်ဖြစ်စေ၊ သင်သည် ဘုရားသခင်၏ ချစ်ခြင်းခံစားနိုင်သည်ဖြစ်စေ၊ မခံစားနိုင်သည်ဖြစ်စေ သင်၏ တာဝန်ခံယူမှု၊ ဝတ္တရားနှင့် တာဝန်များက မည်သည့်အရာဖြစ်သည်ကို သိရမည်။ လက်တွေ့လုပ်ဆောင်မှုနှင့်ပတ်သက်ပြီး ဤသမ္မာတရားများကို သင်နားလည်ရမည်။ သင်သည် “ဒီကိစ္စက သမ္မာတရားနဲ့ကိုက်ညီသလို၊ ငါ့အတွေးတွေနဲ့လည်း ကိုက်ညီတယ်လို့ ငါ ရှင်းရှင်းလင်းလင်းမြင်ရရင် ငါ ကျိုးနွံနာခံမယ်။ ငါ့အတွက် မရှင်းလင်းဘဲ၊ ဒါတွေက ဘုရားရဲ့ လုပ်ဆောင်မှုတွေဆိုတာ အတည်မပြုနိုင်ရင် ခဏစောင့်မယ်၊ ပြီးရင် ဒါကို ဘုရားက လုပ်တာသေချာတာနဲ့ ကျိုးနွံနာခံမယ်။” ဟူ၍ ပြောရင်း သင်၏အယူအဆများကို ဖက်တွယ်ထားဆဲဖြစ်လျှင် ဤသည်မှာ ဘုရားသခင်ကို ကျိုးနွံနာခံနေခြင်း ဖြစ်သလော။ မဟုတ်ပေ။ ဤသည်မှာ အခြေအနေအပေါ်တွင် မူတည်သော ကျိုးနွံနာခံမှုဖြစ်သည်။ အကြွင်းမဲ့၊ အပြည့်အဝ ကျိုးနွံနာခံခြင်း မဟုတ်။ ဘုရားသခင်၏ အမှုတော် တစ်ခုမျှသည် လူသားအယူအဆများ၊ စိတ်ကူးများနှင့် မကိုက်ညီပေ။ လူ့ဇာတိခံခြင်းသည် လူသားအယူအဆများ၊ စိတ်ကူးများနှင့် မကိုက်ညီပေ။ ပြီးလျှင် အထူးသဖြင့် တရားစီရင်ခြင်းနှင့် ပြစ်တင်ဆုံးမခြင်းသည် မကိုက်ညီပေ။ လူအများစုသည် ဤအရာကို လက်ခံပြီး ကျိုးနွံနာခံရန် အလွန်ပင် အခက်အခဲ ဖြစ်ကြသည်။ ဘုရားသခင်၏ အမှုတော်ကို သင် ကျိုးနွံနာခံနိုင်ခြင်း မရှိလျှင် ဖန်ဆင်းခံတစ်ဦး၏ တာဝန်ကို ကောင်းမွန်စွာ သင်ဖြည့်ဆည်းနိုင်သလော။ ယင်းမှာ ဖြစ်ကိုဖြစ်နိုင်မည်မဟုတ်။ ဖန်ဆင်းခံတစ်ဦး၏ တာဝန်မှာ အဘယ်နည်း။ (ဖန်ဆင်းခံတစ်ဦး၏ နေရာ၌ ရပ်တည်ရန်၊ ဘုရားသခင်၏ တာဝန်ပေးစေခိုင်းချက်ကို လက်ခံရန်နှင့် ဘုရားသခင်၏ အစီအစဉ်များကို ကျိုးနွံနာခံရန် ဖြစ်သည်။) မှန်သည်။ ယင်းမှာ ဤအရာ၏ အရင်းအမြစ်ဖြစ်သည်။ ဤသို့ဆိုလျှင် ဤအရေးကိစ္စကို ကိုင်တွယ်ရန် မလွယ်ကူသလော။ ဖန်ဆင်းခံတစ်ဦး၏နေရာတွင် ရပ်တည်ပြီး သင်၏ ဘုရားသခင်ဖြစ်သည့် ဖန်ဆင်းရှင်ကို ကျိုးနွံနာခံခြင်းသည် ဖန်ဆင်းခံတိုင်းက အထိန်းသိမ်းသင့်ဆုံးသောအရာ ဖြစ်သည်။ သင်နားမလည်သော၊ သို့မဟုတ် သင်မသိသော သမ္မာတရားများစွာ ရှိသည်။ ဘုရားသခင်၏ ရည်ရွယ်ချက်များကို သင် သဘောမပေါက်နိုင်ပေ။ ထို့ကြောင့် သင်သည် သမ္မာတရားများကို လက်ခံမည်မဟုတ်၊ သို့မဟုတ် ကျိုးနွံနာခံမည်မဟုတ်။ မှန်သလော။ ဥပမာ သင်သည် ပရောဖက်ပြုချက်အချို့ကို နားမလည်ပေ။ ထို့ကြောင့် ယင်းတို့သည် ဘုရားနှုတ်ကပတ်တော် ဖြစ်သည်ဟု သင် အသိအမှတ်မပြုသည် မဟုတ်လော။ ဤအရာကို သင်မငြင်းနိုင်ပေ။ ထိုစကားများသည် အစဉ်သဖြင့် ဘုရားထံမှ နှုတ်ကပတ်တော်များ ဖြစ်လိမ့်မည်ဖြစ်ပြီး ယင်းတို့တွင် သမ္မာတရားပါဝင်သည်။ ယင်းတို့ကို သင်နားမလည်သော်လည်း ယင်းတို့သည် ဘုရားနှုတ်ကပတ်တော် ဖြစ်ဆဲဖြစ်သည်။ ဘုရားနှုတ်ကပတ်တော်အချို့က ပြည့်စုံခြင်းမရှိလျှင် ယင်းတို့သည် ဘုရားနှုတ်ကပတ်တော်မဟုတ်၊ သမ္မာတရားမဟုတ်ဟု ဆိုလိုသလော။ သင်က “ပြည့်စုံခြင်းမရှိလျှင် ဘုရားနှုတ်ကပတ်တော် မဖြစ်ဖို့များသည်။ ရောနှောနေခြင်း ဖြစ်ဖို့များသည်” ဟု ဆိုလျှင် ဤသည်မှာ အဘယ်သို့သော သဘောထားနည်း။ ဤသည်မှာ ပုန်ကန်ခြင်းသဘောထားတစ်ခု ဖြစ်သည်။ သင့်တွင် အသိစိတ်ရှိရမည်။ အသိစိတ်ဆိုသည်မှာ အဘယ်နည်း။ အသိစိတ်ရှိခြင်းသည် မည်သည့်အရာအပေါ်တွင် အခြေခံသနည်း။ ဖန်ဆင်းခံတစ်ဦး၏နေရာတွင် ရပ်တည်ပြီး သင်၏ ဘုရားသခင်ဖြစ်သည့် ဖန်ဆင်းရှင်အပေါ် ကျိုးနွံနာခံခြင်းအပေါ်၌ အခြေခံသည်။ ဤသည်မှာ သမ္မာတရားဖြစ်သည်။ ထာဝရ ပြောင်းလဲ၍မရသော သမ္မာတရားဖြစ်သည်။ ဘုရားသခင်အပေါ် ကျိုးနွံနာခံခြင်းသည် ဘုရားသခင်၏ ရည်ရွယ်ချက်များကို သင်သိသလော၊ သို့မဟုတ် နားလည်သလော၊ သို့မဟုတ် ဘုရားသခင်က သူ၏ ရည်ရွယ်ချက်များကို သင့်အပေါ်၌ ပြသခြင်းရှိမရှိတို့အပေါ်တွင် အခြေခံဖို့ လိုအပ်သလော။ ဤအရာအားလုံးအပေါ်တွင် အခြေခံဖို့ လိုသလော။ (မလိုပါ။) ဤသို့ဆိုလျှင် မည်သည့်အရာအပေါ်တွင် အခြေခံသနည်း။ ကျိုးနွံနာခံခြင်း သမ္မာတရားအပေါ် အခြေခံသည်။ ကျိုးနွံနာခံခြင်း သမ္မာတရားဆိုသည်မှာ အဘယ်နည်း။ (ဖန်ဆင်းခံတစ်ဦး၏ နေရာ၌ ရပ်တည်ခြင်းနှင့် ဖန်ဆင်းရှင်ကို ကျိုးနွံနာခံခြင်းဖြစ်သည်။) ဤသည်မှာ ကျိုးနွံနာခံခြင်း သမ္မာတရား ဖြစ်သည်။ ဤသို့ဆိုလျှင် အမှန်နှင့်အမှားကို စိစစ်ရန် သင့်အတွက် လိုအပ်မှုတစ်ခုခုရှိသလော။ သင်သည် အကြွင်းမဲ့ကျိုးနွံနာခံခြင်းကို ရရှိရန်အတွက် ဘုရားသခင်က မှန်သောအရာကို လုပ်ဆောင်ခြင်းရှိမရှိကို ထည့်သွင်းစဉ်းစားဖို့ လိုအပ်သလော။ ဘုရားသခင်သည် သင်ကျိုးနွံနာခံရန်အတွက် ဤသမ္မာတရားရှုထောင့်ကို ရှင်းလင်းစွာ၊ နှံ့စပ်စွာ ရှင်းပြဖို့ လိုအပ်သလော။ (မလိုအပ်ပါ။) ဘုရားသခင်က မည်သည့်အရာကို လုပ်ဆောင်သည်ဖြစ်စေ ကျိုးနွံနာခံခြင်း သမ္မာတရားကို သင် လက်တွေ့လုပ်ဆောင်သင့်သည်။ ဤသည်မှာ လုံလောက်ပြီဖြစ်သည်။ လူအချို့သည် အလွန့်အလွန် ငြင်းခုံတတ်ပြီး အစဉ်သဖြင့် ပြဿနာရှာသည်။ ၎င်းတို့သည် “ဘုရားသခင်သည် သမ္မာတရား မဟုတ်လော။ ဘုရားသခင်သည် ဖန်ဆင်းရှင်မဟုတ်လော။ ဘုရားသခင် လုပ်ဆောင်သည့်အရာများတွင် ငါ့အတွက် အဓိပ္ပာယ် မရှိသည့်အရာအချို့ အဘယ်ကြောင့်ရှိနေသနည်း။ ဘုရားသခင်သည် အဘယ်ကြောင့် ငါ့ကို ရှင်းလင်းစွာ ရှင်းမပြသနည်း။ သူက ရှင်းမပြလျှင် ငါသည် အဘယ်သို့ လက်တွေ့လုပ်ဆောင်နိုင်မည်နည်း။ ငါ မကျိုးနွံမနာခံနိုင်သည့် အကြောင်းရင်းမှာ ထိုအရာကို ငါနားမလည်နိုင်သောကြောင့် မဟုတ်လော။ ငါနားမလည်နိုင်လျှင် ကျိုးနွံနာခံရန် စိတ်တွန်းအား ရှိမည်မဟုတ်” ဟူ၍ အစဉ်သဖြင့် စဉ်းစားကြသည်။ ဤသည်မှာ ပုန်ကန်မှု မဟုတ်သလော။ ကျိုးနွံနာခံရန် ဤစိတ်တွန်းအား လိုအပ်သလော။ မလိုအပ်ပေ။ ရိုးရှင်းသော ဆင်ခြင်တုံတရားတစ်မျိုးသာ လိုသည်။ ယင်းမှာ “ဘုရားသခင်ထံမှ လာသည့် အရာမှန်သမျှကို ငါကျိုးနွံနာခံမည်။ ဘုရားနှုတ်ကပတ်တော်များ ပြည့်စုံသောအခါ ငါသည် ဘုရားသခင်ကို ကျိုးနွံနာခံပြီး ချီးမွမ်းမည်။ ဘုရားနှုတ်ကပတ်တော်များ မပြည့်စုံသောအခါ ယင်းတို့သည် သူ၏ နှုတ်ကပတ်တော်များ ဖြစ်ဆဲဖြစ်ပြီး မပြည့်စုံရုံသက်သက်ဖြင့် လူသား၏စကားများ ဖြစ်သွားမည်မဟုတ်။ ငါသည် ဝေဖန်အပြစ်တင်ခြင်းမရှိဘဲ ကျိုးနွံနာခံဖို့သာ လိုသည်။ ဘုရားသခင်သည် အစဉ်သဖြင့် ငါ၏ဘုရားသာ ဖြစ်လိမ့်မည်” ဤသည်မှာ ဖန်ဆင်းခံတစ်ဦး၏နေရာကို ယူနည်းဖြစ်သည်။ သင်သည် ဤအသိစိတ်မျိုးဖြင့်၊ ဤသမ္မာတရားစစ်မှန်မှုများဖြင့် လူတို့သည် ဘုရားသခင်၏ အမြင်တွင် အရုပ်များသာ၊ သို့မဟုတ် ပုရွက်ဆိတ်များသာဖြစ်သည်ဟု သင်ခံစားရသည့်အချိန်များတွင် သင်သည် စိတ်မချမ်းမသာဖြစ်ဦးမည်လော။ နိမ့်ကျသည်ဟု ခံစားရမည်လော။ (ခံစားရမည်မဟုတ်ပါ။) ဘုရားသခင်သည် သင့်အား လူသားတစ်ဦးကဲ့သို့ ဆက်ဆံနေသောကြောင့် သင်သည် ယခုတွင် နိမ့်ကျသည်ဟု ခံစားရမည်မဟုတ်။ ပြီးလျှင် သင်သည် ဘုရားသခင်ရှေ့တွင် အဆင့်အတန်းရှိဆဲဖြစ်သည်။ ဘုရားသခင်သည် သင့်ကို ချီမခဲ့ပြီး ဖြစ်သည်။ ဤအတွက်ကြောင့် သင်သည် နိမ့်ကျသည်ဟု မခံစားရခြင်းဖြစ်သည်။ ဘုရားသခင်က သင့်အား မချီမခဲ့လျှင်၊ သူသည် သင့်အား အစဉ်ပြုပြင်ပြီး ဆုံးမပဲ့ပြင်နေလျှင် သင်သည် ယင်းနှင့်ပတ်သက်ပြီး မပျော်မရွှင် ခံစားရမည်။ ထိုသို့ မပျော်မရွှင် ခံစားရခြင်းသည် ကိုင်တွယ်ရမည့် ပြဿနာတစ်ခုဖြစ်သည်။ လူတို့သည် ၎င်းတို့အတွင်း၌ အခက်အခဲများစွာရှိသောကြောင့် ဤသို့ မကြာခဏ ခံစားရသည်။ ၎င်းတို့သည် အစဉ်သဖြင့် ဘုရားသခင်အပေါ် တောင်းဆိုချက်များရှိပြီး “ကိုယ်တော်သည် ကျွန်ုပ်ကို လူသားတစ်ဦးကဲ့သို့ ဆက်ဆံရမည်။ ကိုယ်တော်သည် ကျွန်ုပ်ကို လေးစားပြီး အထင်ကြီးရမည်။ ကျွန်ုပ်အတွက် စဉ်းစားပြီး ကျွန်ုပ်၏ အားနည်းချက်များကို နားလည်ပေးရမည်။ ကိုယ်တော်သည် သည်းခံရမည်။ ကျွန်ုပ်၏ ဝိညာဉ်ရင့်ကျက်မှုသည် သေးငယ်ပြီး ကျွန်ုပ်သည် အသိအမြင်မရှိ။ ဤသို့သောအလုပ်မျိုးကို ယခင်က ကျွန်ုပ်မလုပ်ခဲ့ဖူးပါ” ဟူ၍ အစဉ် တွေးကြသည်။ ၎င်းတို့သည် အစဉ်သဖြင့် ဆင်ခြေတစ်ပုံတစ်ပင်ရှိပြီး ကျိုးနွံနာခံခြင်း လုံးဝမရှိပေ။ ကျိုးနွံနာခံခြင်း သမ္မာတရားအပေါ် ယနေ့ မိတ်သဟာယပြီးနောက်တွင် ဤဆင်ခြေများသည် အမှန်တကယ် အကြောင်းပြချက်များပင် ဟုတ်သလော။ မည်သည့်ဆင်ခြေကမျှ စစ်မှန်သော အကြောင်းပြချက်တစ်ခု မဟုတ်။ သင်၏ တာဝန်၊ သင်၏ဝတ္တရားနှင့် သင်၏အလုပ်သည် ကျိုးနွံနာခံရန်ဖြစ်သည်။

လူတို့အနေဖြင့် မည်သည့်ပြဿနာမျှမရှိသောအခါ၌ ကျိုးနွံနာခံရန် လွယ်ကူသည်။ သို့သော် ပြဿနာက အမှန်ပင် ဖြစ်ပေါ်လာသောအခါ ၎င်းတို့သည် ကျိုးနွံနာခံရန် မတတ်နိုင်ကြပေ။ ဤသို့ဆိုလျှင် မည်သည့်အရာကို လုပ်ဆောင်နိုင်သနည်း။ ဤအခက်အခဲကို ဖြေရှင်းရန်အတွက် ဆုတောင်းပြီး သမ္မာတရားကို ရှာဖွေဖို့ လိုအပ်သည်။ မိမိသည် ဘုရားသခင်က ချီးမြှင့်ခြင်းခံရသော မြင့်မြတ်သည့်သူတစ်ယောက်ဖြစ်သည်ဟု ခံစားရသောသူမှနေ၍ မိမိသည် ဘုရားသခင်၏ အမြင်တွင် အရည်အချင်းလုံးဝမရှိသော တန်ဖိုးနိမ့်ကျသောအရုပ်တစ်ခု၊ မည်သည့်အရာမျှမဟုတ်၊ တန်ဖိုးမရှိသော သေးနုပ်သိမ်ဖျင်းသူတစ်ယောက်ဖြစ်ပြီး ဘုရားသခင်အား ပျော်ရွှင်စွာ ကျိုးနွံနာခံနိုင်ကာ ဘုရားသခင်အပေါ် တောင်းဆိုမှုများ လုံးဝမရှိသည်အထိ ထိုအတွေ့အကြုံအဆင့်သို့ ရောက်ရှိရန် အချိန်မည်မျှ လိုအပ်သနည်း။ (ပေတရုသည် သူ၏နောက်ဆုံးသော ခုနစ်နှစ်တွင် စမ်းသပ်မှုများ ရာချီ၍ ဖြတ်သန်းခဲ့သည်။ လူတစ်ယောက်သည် သမ္မာတရားကို မလိုက်စားလျှင် သူသည် နှစ်မည်မျှယုံကြည်သည်ဖြစ်စေ ထိုအတွေ့အကြုံအဆင့်သို့ ရောက်ရှိနိုင်မည်မဟုတ်။) ဤသည်မှာ ယုံကြည်သည့် နှစ်အရေအတွက်နှင့် မဆိုင်ပေ။ ထိုထက် လူတစ်ယောက်က သမ္မာတရားကို လိုက်စားသလော၊ ဖောက်ပြန်ပျက်စီးသော စိတ်သဘောထားတစ်ခု၏ ပြဿနာကို ဖြေရှင်းရန် သမ္မာတရားကို အသုံးပြုနိုင်သလောဆိုသည့်အပေါ်တွင် မူတည်သည်။ အားလုံးက သင်မည်သည့်အရာကို လိုက်စားသည်ဆိုသည့်အပေါ် မူတည်သည်။ လူအချို့သည် ဂုဏ်သတင်းနှင့် အဆင့်အတန်းမှလွဲ၍ အခြားမည်သည့်အရာမျှ မလိုက်စားဘဲ အစဉ်သဖြင့် မိမိတို့ကိုယ်ကို ပြစားဝင့်ဝါကာ လူအများထဲတွင် ထင်ပေါ်လိုကြသည်။ ၎င်းတို့သည် အနည်းငယ်မျှသော အနှောင့်အယှက်၊ သို့မဟုတ် ကျရှုံးမှုကို ကြုံတွေ့သောအခါ ပြိုလဲကြပြီး အပျက်သဘောဆောင်ကာ တုံ့ဆိုင်းသွားကြသည်။ လူအချို့သည် မျှတမှုမရှိသော အားသာချက်ကို ရယူလိုကြသည်။ သို့သော် သမ္မာတရားကို မချစ်ပေ။ ၎င်းတို့သည် အခြားလူ၏ ထိခိုက်မှုမှ အကျိုးအမြတ်ရသောအခါ၌ ပျော်ရွှင်ကြသည်။ ပြီးလျှင် ၎င်းတို့သည် သမ္မာတရားကို မရလျှင် ဝမ်းမနည်းကြ၊ သို့မဟုတ် စိတ်အနှောင့်အယှက်မဖြစ်ကြ။ လူအချို့သည် မည်သည့်အဆင့်အတန်းမျှ မရှိလျှင် ၎င်းတို့၏ ယုံကြည်မှု၌ စိတ်တက်ကြွမှုနည်းကြသည်။ ပြီးလျှင် ဤအဆင့်အတန်းရှိသည်နှင့် အခြားမည်သူမဆိုထက်ပို၍ စိတ်အားတက်ကြွကြသည်။ ဤသို့ဆိုလျှင် ၎င်းတို့သည် မည်သည့်အခါမျှ အပျက်သဘောမဆောင်ဘဲ အလွန်ပင်ပန်းသည်အထိ ပျော်ရွှင်စွာ အလုပ်လုပ်ကြသည်။ ၎င်းတို့သည် သမ္မာတရားအား လက်တွေ့လုပ်ဆောင်ခြင်း၊ သို့မဟုတ် အမှုအရာများကို စည်းမျဉ်းများအတိုင်း လုပ်ဆောင်ခြင်းကိုသာ လုံးဝ အရေးမစိုက်ခြင်း ဖြစ်သည်။ ပြီးလျှင် ရလဒ်အနေဖြင့် ၎င်းတို့သည် ယုံကြည်သည့်နှစ်များစွာ ကြာပြီးနောက်တွင် အတွေ့အကြုံဆိုင်ရာ သက်သေခံချက်ကင်းမဲ့ဆဲဖြစ်သည်။ နှစ်အနည်းငယ်ကြာ ယုံကြည်သူဖြစ်ပြီး အလွန်ကောင်းသော အတွေ့အကြုံဆိုင်ရာ သက်သေခံချက်ရှိသည့် အခြားလူများကို ၎င်းတို့ မြင်သောအခါတွင် အားကျပြီး နောင်တရကြသည်။ သို့သော် ထိုခံစားချက် ပြီးဆုံးသွားသောအခါတွင် သမ္မာတရားကို ၎င်းတို့ မလိုက်စားသေးပေ။ လူတစ်ယောက်သည် သမ္မာတရားအတွက် ကြိုးပမ်းခြင်းအပေါ် အာရုံမစိုက်လျှင်၊ ပြဿနာများကို ဖြေရှင်းရန်အတွက် သမ္မာတရားကို အသုံးမပြုလျှင် သူ၌ ယုံကြည်သည့်နှစ်မည်မျှရှိပါစေ အသုံးမဝင်ပေ။ သမ္မာတရားကို မလိုက်စားသူတို့သည် ဘုရားသခင်က စုံလင်အောင်ပြုလုပ်ပေးခြင်းကို မည်သည့်အခါမျှ မခံရနိုင်ပေ။ ပေတရုသည် စမ်းသပ်မှုများကို ရာချီ၍ ဖြတ်သန်းခြင်းအားဖြင့် စုံလင်အောင်ပြုလုပ်ပေးခြင်း ခံရသည်။ သင်တို့သည်လည်း စမ်းသပ်မှုများကို ရာချီ၍ ဖြတ်သန်းရမည် မဟုတ်လော။ ဤအဆင့်တွင် စမ်းသပ်မှုမည်မျှကို သင်တို့ ဖြတ်သန်းပြီးသနည်း။ ရာချီ၍မရှိလျှင် တစ်ရာဆိုလျှင် အဘယ်သို့နည်း။ (မရှိသေးပါ။) ပေတရုသည် စမ်းသပ်မှုများကို ရာချီ၍ ဖြတ်သန်းခြင်းမှတစ်ဆင့် စုံလင်အောင်ပြုလုပ်ပေးခြင်းခံရသည်။ ထို့ကြောင့် သင်တို့သည် စမ်းသပ်မှုတစ်ခုကိုပင် မဖြတ်သန်းရသေးလျှင်၊ သို့မဟုတ် စမ်းသပ်မှုတစ်ရာကိုသာ ဖြတ်သန်းပြီးလျှင် သင်တို့၏ အတွေ့အကြုံသည် သူနှင့် လုံးဝ မနီးစပ်ပေ။ သင်၏ ဝိညာဉ်ရင့်ကျက်မှုသည် ချို့တဲ့နေသည်။ သမ္မာတရားကို လိုက်စားခြင်းအတွက် အားစိုက်ထုတ်ရန် မလိုအပ်သလော။ ယင်းကို မည်သို့လုပ်ဆောင်သင့်သနည်း။ သမ္မာတရားကို နားလည်ပြီး လက်တွေ့လုပ်ဆောင်ရန်အတွက် အားစိုက်ထုတ်ရမည်။ မည်သည့်အရာကိုမျှ အလေးအနက်မတွေးတောဘဲ ပူပင်ကြောင့်ကြမဲ့သောဘဝကို နေထိုင်ကာ တစ်နေကုန် အလုပ်ရှုပ်လျက် ပေါ့ဆခြင်း၊ နားဝေတိမ်တောင်ဖြစ်ခြင်း မရှိနှင့်။ ဤသည်မှာ အလုပ်ရှုပ်ခြင်းသည် ပြဿနာတစ်ခုဖြစ်သည်ဟု ပြောခြင်းမဟုတ်။ သင့်တွင် လုပ်စရာများစွာရှိလျှင် သင်သည် အလုပ်ရှုပ်ရလိမ့်မည်။ အလုပ်မရှုပ်ခြင်းသည် အစဉ်သဖြင့် ရွေးချယ်စရာတစ်ခုမဟုတ်ပေ။ သို့သော် သင်သည် အရာရာတိုင်းကို ဂရုစိုက်လျက် အလုပ်ရှုပ်နေစဉ်တွင် သမ္မာတရားအတွက်၊ စည်းမျဉ်းများအတွက် ကြိုးပမ်းရဦးမည် ဖြစ်သည်။ သင်သည် အမှုအရာများကို သဘောပေါက်နားလည်ပြီး သင်ချို့တဲ့သည့် မည်သည့်အရာမဆိုအတွက် ဘုရားသခင်အား တောင်းလျှောက်ရန် ကြိုးစားရဦးမည် ဖြစ်သည်။ ဘုရားသခင်ထံ တစ်စုံတစ်ခုကို မည်သို့တောင်းလျှောက်သနည်း။ သင်သည် နေ့စဉ် ထိုအရာအတွက် သင့်စိတ်နှလုံးတွင် ဘုရားသခင်ကို ဆုတောင်းသည်။ ဤသည်မှာ သင့်စိတ်နှလုံး၌ သမ္မာတရားကို တောင့်တသည်ဆိုသည်ကိုပြပြီး သင့်တွင် သင်၏ ပြင်းပြသောရည်မှန်းချက်များကို ဖြည့်ဆည်းရန်အတွက် ဘုရားသခင်ကို အခွင့်ပေးရန် စိတ်ဆန္ဒရှိသည်။ သင်၏ စိတ်နှလုံးက စစ်မှန်ရိုးသားလျှင် ဘုရားသခင်က သင့်ဆုတောင်းချက်များကို ကြားလိမ့်မည်။ သင်ခန်းစာများကို ယူနိုင်ရန်အတွက် ဘုရားသခင်သည် သင့်အတွက် သင့်တင့်လျောက်ပတ်သော အခြေအနေများကို စီစဉ်ကာ ပြင်ဆင်ပေးလိမ့်မည်။ သင်က “ကျွန်ုပ်၏ ဝိညာဉ်ရင့်ကျက်မှုသည် အလွန်ချို့တဲ့သည်။ ဘုရားသခင်သည် ကျွန်ုပ်ကို နင်းချေသည့် အကြီးစားစမ်းသပ်မှုကို ပေးမည်လော” ဟု ဆိုကောင်းဆိုနိုင်သည်။ မဟုတ်ပေ။ ယင်းမှာ ဖြစ်နိုင်မည်မဟုတ်။ ဘုရားသခင်သည် ဤသို့သောအရာမျိုးကို လုံးဝ ပြုလုပ်မည်မဟုတ်။ လူတစ်ယောက်၏ ယုံကြည်ခြင်းက မည်မျှကြီးမားသည်ဆိုသည်နှင့် သူ၏ အမှန်တကယ် ဝိညာဉ်ရင့်ကျက်မှုက မည်သည့်အရာဖြစ်သည်ဆိုသည်ကို ဘုရားသခင်က အသိဆုံးဖြစ်သည်။ သင်သည် ဤတွင် ယုံကြည်ခြင်းရှိရမည်။ ဘုရားသခင်သည် သုံးနှစ်အရွယ် ရှိသောကလေးကို မည်သည့်အခါမျှ အရွယ်ရောက်သူတစ်ဦး၏ ဝန်ထုပ်ဝန်ပိုးအား ထမ်းခိုင်းမည်မဟုတ်။ မည်သည့်အခါမျှ ဤသို့ လုပ်ဆောင်မည်မဟုတ်။ သင့်စိတ်နှလုံးတွင် ဤအရာကို သေချာသိထားရမည်။ သို့သော် သင်သည် ဘုရားသခင်ကို တောင်းလျှောက်ဖို့လိုသည်။ သင့်တွင် ထိုဆန္ဒနှင့် ထိုစိတ်ပိုင်းဖြတ်ချက်ရှိရမည်။ သို့မှသာ ဘုရားသခင်က သင်၏တောင်းဆိုမှုကို လုပ်ဆောင်မည်ဖြစ်သည်။ သင်သည် အစဉ်သဖြင့် ကြောက်ရွံ့ပြီး ပုန်းကွယ်နေလျှင်၊ ပင်ပန်းမည်ကို ကြောက်ရွံ့လျှင်၊ ငြိမ်းချမ်းသော၊ ပူပင်ကြောင့်ကြမဲ့သောနေ့ရက်များကို အစဉ်အလိုရှိလျှင် ဘုရားသခင်က သင်၌ အလုပ်လုပ်မည်မဟုတ်။ ထို့ကြောင့် သင်သည် ဘုရားသခင်ကို လွတ်လပ်စွာ၊ ရဲရင့်စွာ တိုးလျှိုးတောင်းပန်ရန်၊ သင့်ကိုယ်သင် အမှန်တကယ် ပေးအပ်ရန်၊ အရာရာကို ဘုရားသခင်ထံသို့ လွှဲပြောင်းပေးရန်သာ လိုအပ်သည်။ သို့မှသာ ဘုရားသခင်က သင်၌ အလုပ်လုပ်မည်ဖြစ်သည်။ ဘုရားသခင်သည် လူတို့ကို စိတ်ကူးပေါက်သလို ညှဉ်းပန်းရန်အတွက် အသေအချာပင် လုပ်ဆောင်မည်မဟုတ်ဘဲ ရလဒ်များနှင့် ပန်းတိုင်များကို ရရှိဖို့ကိုသာ လုပ်ဆောင်သည်။ ဘုရားသခင်သည် အသုံးမဝင်သောအလုပ်ကို လုပ်ဆောင်မည်မဟုတ်၊ သို့မဟုတ် သင်မထမ်းနိုင်သောဝန်ကို သင့်ပခုံးပေါ်သို့ ထားရှိမည်မဟုတ်။ သင်သည် ဤတွင် ယုံကြည်ခြင်းရှိရမည်။ စုံလင်ခြင်းကို ရှာဖွေရန်၊ ဘုရားသခင်ကို ကျေနပ်စေပြီး လက်ခံနိုင်ဖွယ်ဖြစ်သော ဖန်ဆင်းခံတစ်ဦးဖြစ်ဖို့ ကြိုးစားရန် စိတ်ပိုင်းဖြတ်ချက်ရှိရမည်။ မည်သည့် စိတ်ပိုင်းဖြတ်ချက်နည်း။ စုံလင်ခြင်းကို ရှာဖွေရန်၊ သမ္မာတရားနှင့် လူ့သဘာဝကို ပိုင်ဆိုင်သောသူတစ်ယောက်ဖြစ်လာဖို့ ရှာဖွေရန်၊ ဘုရားသခင်ကို ချစ်ပြီး သက်သေခံသူတစ်ယောက်ဖြစ်လာဖို့ ရှာဖွေရန်အတွက် စိတ်ပိုင်းဖြတ်ချက်ဖြစ်သည်။ ဤသည်မှာ ဘုရားသခင် ဝမ်းအမြောက်ဆုံးသောအရာ ဖြစ်သည်။ သင့်တွင် ထိုစိတ်ပိုင်းဖြတ်ချက်မရှိဘဲ “ကျွန်ုပ်သည် ကျွန်ုပ်၏ တာဝန်နှင့် အလုပ်ရှုပ်နေသည်။ ကျွန်ုပ်သည် ဝန်တစ်ခုကို ထမ်းနေသည်။ အလုပ်လုပ်ပေးနေသည်။ တရားဒေသနာများကို နားထောင်နေသည်။ ကျွန်ုပ်သည် အခြားမည်သူမဆို၏နောက်တွင် ကျန်ရစ်မနေပါ” ဟု ပြော၍သာ ကျေနပ်ရောင့်ရဲနေလျှင် သင့်၌ မည်သည့်အလားအလာမျှ မရှိ။ အများဆုံးအနေဖြင့် သင်သည် အလုပ်လုပ်ပေးသူတစ်ဦး ဖြစ်သည်။ သို့သော် ဘုရားသခင်၏ လူများထဲမှ တစ်ဦးဖြစ်လာမည် မဟုတ်။ သင်သည် တိုးတက်ဖို့ ဆန္ဒမရှိဘဲ အကြောင်းအရာများကို အရှိအတိုင်းသာ ရောင့်ရဲနေသည် မဟုတ်လော။ သမ္မာတရားကို သင်မလိုက်စား။ စုဝေးပွဲများတွင် သမ္မာတရားကို မိတ်သဟာယမဖွဲ့ပေ။ ပြီးလျှင် တရားဒေသနာများကို နားထောင်ပြီးသည်နှင့် သင်သည် ငိုက်မျဉ်းသည်။ သို့သော် လောကီအမှုကိစ္စများကို ဆွေးနွေးသောအခါတွင် သင်သည် စကားကို အလျင်မပြတ် ပြောဆိုသည်။ သင့်မျက်လုံးများက အရောင်တောက်လာသည်။ ဤသည်တို့မှာ အလုပ်လုပ်ပေးသူတစ်ဦး၏ အပြုအမူအများဖြစ်သည်။ သမ္မာတရားအကြောင်းပြောသည်နှင့် တစ်ပြိုင်နက် မျက်လုံးက အရောင်တောက်လာသောလူအချို့ရှိသည်။ ၎င်းတို့သည် အလွန်အမင်း ချို့တဲ့သည်ဟု ခံစားရပြီး ကောင်းမွန်၍ လက်တွေ့ကျသော အရာတစ်ခုကို ၎င်းတို့ ကြားသောအခါ ၎င်းတို့သည် အလျင်အမြန် မှတ်သားကြသည်။ ၎င်းတို့သည် ဘုရားသခင်က တောင်းဆိုသောအရာနှင့် အလွန်ဝေးကွာလွန်းပြီး ၎င်းတို့၏ စိတ်နှလုံး၌ အပြုသဘောဆောင်သောအရာများ လုံလောက်စွာမရှိဟု ခံစားရသည်။ စာတန်၏ အဆိပ်များစွာရှိနေပြီး ၎င်းတို့သည် ဘုရားသခင်ကို ပုန်ကန်လွန်းသည်ဟု ၎င်းတို့ ခံစားရသည်။ ၎င်းတို့က “ဘုရားသခင်သည် ငါ့အပေါ် ကျေနပ်မှုမရှိသည်မှာ မဆန်းပေ။ ငါသည် သူအလိုရှိသည့်အရာနှင့် အလွန်အလှမ်းဝေးသည်။ ငါသည် မည်သည့်နည်းဖြင့်မဆို ဘုရားသခင်နှင့် သဟဇာတမဖြစ်။ ငါသည် သူ့အား အလွန်နားလည်မှုလွဲသည်။ ဘုရားသခင်၏ ရည်ရွယ်ချက်များကို မည်သည့်အခါမှ ငါ အထမြောက်အောင် ဆောင်ရွက်နိုင်မည်နည်း” ဟူ၍ မိမိတို့ဘာသာ စဉ်းစားကြသည်။ ၎င်းတို့သည် ၎င်းတို့၏တာဝန်တွင် ဤအရာများကို အဖြေရှာဖို့ ကြိုးစားရန်အတွက် နှောင့်နှေးမနေပေ။ ပြီးလျှင် ၎င်းတို့သည် တိတ်တဆိတ် ဆုတောင်း၍ ဘုရားသခင်ရှေ့သို့ မကြာခဏလာသည်။ “ဘုရားသခင်၊ ကျွန်ုပ်ကို စမ်းသပ်မှုများထဲတွင် ထားရှိပါ။ ကျွန်ုပ်ကို ထုတ်ဖော်ဖို့၊ ကျွန်ုပ်ကို သမ္မာတရားအား နားလည်ခွင့်ပေးဖို့၊ သမ္မာတရားစစ်မှန်မှုကို ရရှိခွင့်ပေးဖို့၊ ကိုယ်တော်ကို သိလာခွင့်ပေးဖို့ ကိုယ်တော်ကို တောင်းလျှောက်ပါတယ်။ ကျွန်ုပ်ကို ဆုံးမပဲ့ပြင်တော်မူပါ၊ တရားစီရင်ပြီး ပြစ်တင်ဆုံးမတော်မူပါ” ဟူ၍ ဖြစ်သည်။ ၎င်းတို့သည် ဤအရာနှင့် ဝန်ထုပ်တစ်ခုကို ထမ်းသောအခါ ဤအရာကို စိတ်တွင် အစဉ်ထားရှိကြသည်။ ၎င်းတို့သည် သမ္မာတရားကို အစဉ်ဆာငတ်နေကြသောကြောင့် ဘုရားသခင်က ၎င်းတို့အပေါ်တွင် စတင်အလုပ်လုပ်သည်။ သူသည် လူ၊ ဖြစ်ရပ်၊ အမှုအရာအချို့နှင့် အခြေအနေမျိုးစုံကို စီစဉ်သည်။ ဤသို့ဖြင့် ၎င်းတို့သည် ထိုအရာများမှ တစ်စုံတစ်ခုကို နေ့စဉ် သင်ယူနိုင်သည်။ ဤသို့ဆိုလျှင် ၎င်းတို့သည် မျက်နှာသာပေးခြင်းခံရသည်မဟုတ်လော။ ပေတရုသည် အဘယ်ကြောင့် စမ်းသပ်မှုများကို ရာချီ၍ တွေ့ကြုံခံစားနိုင်သနည်း။ သမ္မာတရားကို သူလိုက်စားခဲ့သောကြောင့်၊ ဘုရားသခင်၏ စမ်းသပ်မှုများကို မကြောက်သောကြောင့်၊ ဘုရားသခင်၏ စမ်းသပ်မှုများသည် လူတို့ကို သန့်စင်ရန်အတွက် ရှိနေကြောင်း ယုံကြည်သောကြောင့် ဖြစ်သည်။ ဤလမ်းကြောင်းသည် လူတို့ကို စုံလင်နိုင်သည်၊ တစ်ခုတည်းသော မှန်ကန်သည့် လမ်းကြောင်းဖြစ်သည်ဟု သူယုံကြည်ခဲ့သည်။ ဤအတွက် သူဆုတောင်းခဲ့သည်။ ဤအရာအတွက် သူ့ကိုသူ အသုံးခံခဲ့ပြီး ဆက်ကပ်ခဲ့သည်။ ဤအတွက်ကြောင့် ဘုရားသခင်သည် သူ့၌ အလုပ်လုပ်ခဲ့ခြင်းဖြစ်သည်။ ဤသည်မှာ ဘုရားသခင်က သူ့ကို ရွေးချယ်ခဲ့သည်၊ သူသည် ပေတရုကို စမ်းသပ်ပြီး စုံလင်အောင်ပြုလုပ်ပေးရန် စိတ်ဆုံးဖြတ်ထားခဲ့သည်ဟု ဆိုလိုသလော။ ဤသည်မှာ အတိအကျပင် မှန်သည်။ ဘုရားသခင်က လူတစ်ယောက်ကို ရွေးချယ်သောအခါ သူ့တွင် ပန်းတိုင်တစ်ခုရှိပြီး စိတ်တွင် စည်းမျဉ်းများရှိသည်။ ဤသည်မှာ အကြွင်းမဲ့ဖြစ်သည်။ လူအများစုသည် ဘုရားသခင်ထံမှ ဤလုပ်ဆောင်မှုမျိုးကို အဘယ်ကြောင့် မရနိုင်သနည်း။ သမ္မာတရားကို ၎င်းတို့ မလိုက်စားဘဲ ဤစိတ်ပိုင်းဖြတ်ချက်ကင်းမဲ့သောကြောင့်ဖြစ်သည်။ ဤအတွက်ကြောင့် ဘုရားသခင်က ၎င်းတို့တွင် အလုပ်မလုပ်ခြင်း ဖြစ်သည်။ ဘုရားသခင်က မည်သူ့ကိုမျှ အတင်းအဓမ္မမခိုင်းပေ။ ဘုရားသခင်သည် တစ်စုံတစ်ယောက်ကို စုံလင်အောင် ပြုလုပ်ပေးလိုသောအခါ ယင်းသည် အတိုင်းမသိ အလွန်ကောင်းသောအရာ ဖြစ်သည်။ မည်သည့်ဒုက္ခအတိုင်းအတာမဆို ထိုက်တန်သည်။ သို့သော် လူအများစုတွင် ဤစိတ်ပိုင်းဖြတ်ချက်မရှိ။ ၎င်းတို့သည် စမ်းသပ်မှုများ၊ ဆင်းရဲဒုက္ခများကို ရင်ဆိုင်ရသောအခါ အဝေးသို့သာ သုတ်သုတ်ပျာပျာဖြင့် ထွက်ပြေးပြီး ပုန်းကွယ်ကြသည်။ ဘုရားသခင်သည် ဤသို့သောသူမျိုးကို အတင်းလုပ်ဆောင်ခိုင်းမည်လော။ လူအချို့သည် သမ္မာတရားကို မလိုက်စားပေ။ ခရစ်တော်ကို မျက်နှာချင်းဆိုင်တွေ့မြင်ရန် သတ္တိပင်မရှိပေ။ ၎င်းတို့က “ခရစ်တော်ကို ကျွန်ုပ်မြင်တွေ့ခဲ့လျှင် မည်သည့်အရာပြောရမည်ကို သိမည်မဟုတ်။ မည်သည့်သမ္မာတရားကိုမျှ ကျွန်ုပ်မသိ၊ သို့မဟုတ် မည်သို့ မိတ်သဟာယဖွဲ့ရမည်ကို မသိ။ ကျွန်ုပ်တွင် မည်သည့်အရာ မှားယွင်းနေသည်ကို ခရစ်တော်က မြင်တွေ့ခဲ့လျှင် ရှက်ဖွယ်ဖြစ်မည် မဟုတ်လော။ ကျွန်ုပ်သည် ပြုပြင်ခြင်းခံရလျှင် ကိုင်တွယ်နိုင်မည်မဟုတ်။ ဘုရားသခင်ကို ကျွန်ုပ် ရှောင်ပြီး သူနှင့် သင့်တင့်လျောက်ပတ်သော အကွာအဝေး၌ နေရမည်။ ကျွန်ုပ်သည် အစဉ်သဖြင့် ဘုရားသခင်နှင့် အဆက်အသွယ်ပြုကာ သူ့ရှေ့တွင် နေထိုင်လျှင် သူသည် ကျွန်ုပ်အကြောင်းသိမြင်ပြီး ကျွန်ုပ်ကို ရွံရှာလိမ့်မည်။ ကျွန်ုပ်သည် ဖယ်ရှားရှင်းလင်းခံရမည်ဖြစ်ပြီး ကောင်းသောခရီးပန်းတိုင်ရှိတော့မည်မဟုတ်” ဟုပြောကြသည်။ အမှုအရာများမှာ ဤသို့ ဟုတ်သလော။ (မဟုတ်ပါ။) လူအချို့သည် ဤအယူအဆမျိုးတို့ကို စိတ်တွင်ထားရှိကြသည်။ ဘုရားသခင်သည် ဤသို့သောသူတစ်ယောက်ထံမှ တစ်စုံတစ်ခုကို တောင်းဆိုမည်လော။ (တောင်းဆိုမည်မဟုတ်ပါ။) ထို့ကြောင့် မည်သည့်အရာကို သင်လိုက်စားသည်ဖြစ်စေ၊ သင်၏ စိတ်ပိုင်းဖြတ်ချက်က မည်သည့်အတိုင်းအတာအထိ ရောက်ရှိသည်ဖြစ်စေ ဘုရားသခင်သည် သင့်အား ထိုအဆင့်အထိ စုံလင်အောင်ပြုလုပ်ပေးမည် ဖြစ်သည်။ သင်သည် သမ္မာတရားကို မလိုက်စားဘဲ ဘုရားသခင်ထံမှ အစဉ်ပုန်းကွယ်ကာ သင့်ကိုယ်သင် သူနှင့် ဝေးကွာစေလျှင်၊ သင့်အတွေးများကို ဘုရားသခင်ထံမှ အစဉ်ဖုံးကွယ်နေလျှင် သင်ကဲ့သို့သောလူတို့နှင့်ပတ်သက်ပြီး မည်သည့်အရာကို ဘုရားသခင်ပြောဖို့ရှိသနည်း။ (“ဖြူစင်သောအရာကို ခွေးတို့အား မပေးကြနှင့်။ ပုလဲရတနာတို့ကို ဝက်တို့ရှေ့မှာ မချမထားကြနှင့်။” (ရှင်မဿဲခရစ်ဝင် ၇:၆)) သင်သည် သမ္မာတရားကို မချစ်ဘဲ ဘုရားသခင်ထံမှ ပုန်းကွယ်သည်။ သို့သော် သူသည် သင့်အား ဆက်လက်၍ စစ်ကြောပြီး စုံလင်အောင်ပြုလုပ်ပေးမည်ဟု သင်ထင်သလော။ သင် မှားယွင်းနေပြီ ဖြစ်သည်။ သင်သည် သင့်တော်သောလူစားမျိုး မဟုတ်လျှင် မည်မျှတိုးလျှိုးတောင်းပန်ပြီး ဆုတောင်းသည်ဖြစ်စေ လုံးဝ အကျိုးရှိမည်မဟုတ်။ ဘုရားသခင်က ထိုအရာကို လုပ်ဆောင်မည်မဟုတ်။ ဘုရားသခင်သည် လူတို့ကို အတင်းအဓမ္မ မလုပ်ဆောင်ခိုင်းပေ။ ယင်းမှာ သူ၏ စိတ်သဘောထား၏ သွင်ပြင်လက္ခဏာတစ်ခု ဖြစ်သည်။ သို့သော် သမ္မာတရားကို လိုက်စားသောသူများထံမှ သူအလိုရှိသည့်အရာမှာ ၎င်းတို့သည် ပေတရု၊ သို့မဟုတ် ယောဘ၊ သို့မဟုတ် အာဗြဟံကဲ့သို့ ဖြစ်နိုင်ခြင်း၊ ၎င်းတို့သည် ဘုရားသခင်တောင်းဆိုသကဲ့သို့ အသက်တာတွင် မှန်ကန်သောလမ်းကြောင်းပေါ်သို့ ခြေလှမ်းကောင်း လှမ်းနိုင်ခြင်း၊ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ကြဉ်သောလမ်းကြောင်းပေါ်သို့ ခြေလှမ်းကောင်း လှမ်းနိုင်ခြင်း၊ အဆုံးတွင် သမ္မာတရားကို ရရှိပြီး စုံလင်အောင်ပြုလုပ်ပေးခြင်းခံရခြင်း ဖြစ်သည်။ ဘုရားသခင်က ဤလူစားမျိုးကို ရရှိဖို့ မျှော်လင့်သည်။ သို့သော် သင်က သင့်ဘာသာ မရှာဖွေလျှင် ဘုရားသခင်က သင့်အား အတင်းစေခိုင်းမည်လော။ မဟုတ်ပါ။ ဘုရားသခင်က မည်သူ့ကိုမျှ လုံးဝ အတင်းအကျပ် မပြုခဲ့ပါ။ သန့်ရှင်းသောဝိညာဉ်တော်သည် သင့်အား တို့ထိရန် မလျှော့တမ်း လုပ်ဆောင်မည်မဟုတ်။ သင့်အား ဆုပ်ကိုင်ထားပြီး လက်မလွှတ်ခြင်း ရှိမည်မဟုတ်။ သင့်အား စုံလင်အောင်ပြုလုပ်ပေးပြီး ဤသို့ မဖြစ်မီတွင် မရပ်တန့်ဖို့ရန် ရည်ရွယ်ခြင်း ရှိမည်မဟုတ်ပေ။ သင့်အား အမှန်အတိုင်းပြောရလျှင် ဘုရားသခင်သည် ဤသို့သော မည်သည့်အရာကိုမျှ လုံးဝ လုပ်ဆောင်မည်မဟုတ်ပေ။ ဤသည်မှာ သူ၏ သဘောထားဖြစ်သည်။ ဘုရားသခင်က အဆုံးတွင် သူ၏အမှုတော်ပြီးဆုံးသောအခါ ယောဘ၊ ပေတရု၊ အာဗြဟံကဲ့သို့သောလူများကိုပို၍ ရရှိမည်ဖြစ်ရန်သာ မျှော်လင့်သည်။ သို့သော် အဆုံးတွင် လူမည်မျှက သမ္မာတရားကို အမှန်တကယ် လိုက်စားပြီး ဘုရားသခင်၏ ရရှိခြင်းကို ခံရသည်ဆိုသည်မှာ သူ အတင်းအဓမ္မလုပ်ဆောင်မည် မဟုတ်သည့်အရာတစ်ခုဖြစ်သည်။ သူသည် အမှုအရာများကို ယင်းတို့၏လမ်းကြောင်းအတိုင်း သွားစေမည်ဖြစ်သည်။ ဤသည်မှာ ဘုရားသခင်၏ လက်တွေ့ကျသောအလုပ်၏ ဘက်တစ်ဖက်ဖြစ်သည်။ ဘုရားသခင်သည် သီးသန့်အရေအတွက်တစ်ခုကို ဆုံးဖြတ်မထားပေ။ ၁၀၊ ၂၀၊ ၁၀၀၀၊ သို့မဟုတ် ၂၀၀၀၊ သို့မဟုတ် ၁၀၀၀၀ ပင် ဖြစ်သင့်သည်ဟု ဆုံးဖြတ်မထားပေ။ သူသည် ဤအရာနှင့်ပတ်သက်ပြီး မည်သည့်အရာကိုမျှ သတ်မှတ်မထားပေ။ ဘုရားသခင်သည် ဤပုံစံဖြင့် ဆက်လက်လုပ်ဆောင်နေခြင်း၊ လက်တွေ့ကျသော ပုံစံဖြင့် အလုပ်လုပ်ခြင်းနှင့် လူတို့ကြားတွင် လက်တွေ့ကျစွာ လမ်းလျှောက်နေခြင်းသာ ဖြစ်သည်။ ဤသည်မှာ သမ္မာတရားပါဝင်သော အလုပ်၊ လူသားမျိုးနွယ်ကို အကျိုးဖြစ်စေသောအလုပ်၏ ကဏ္ဍတိုင်းကို ဆောင်ရွက်လျက် သူအလုပ်လုပ်ပြီး စကားပြောသည့်ပုံစံဖြစ်သည်။ ဤသည်မှာ သင့်တော်သောလူစားမျိုးအတွင်းတွင်၊ သမ္မာတရားကို တောင့်တသောသူများအတွင်းတွင် သူဆက်လက်၍ လုပ်ဆောင်သော အလုပ်ဖြစ်သည်။ အဆုံးတွင် စိတ်ခိုင်မာမှုရှိပြီး သမ္မာတရားကို လိုက်စားသောသူတို့သည် စုံလင်အောင်ပြုလုပ်ပေးခြင်း ခံရမည်။ ၎င်းတို့သည် ကောင်းချီးအခံစားရဆုံးဖြစ်ပြီး ထာဝရအသက် ရမည့်သူများ ဖြစ်သည်။ ဤသည်မှာ ဘုရားသခင်သည် လူတိုင်းအပေါ် ဖြောင့်မတ်ပြီး မည်သူ့ကိုမျှ တရားမမျှတစွာ မဆက်ဆံသည်ကို သက်သေပြဖို့ လုံလောက်သည်။ သင်တို့အားလုံးက ယနေ့တွင် ဘုရားသခင်နောက်သို့ လိုက်နိုင်ခြင်းမှာ ကြုံသလို ဖြစ်ပျက်ခြင်း မဟုတ်ပေ။ ဤအရာကို ရှေးယခင်ကတည်းက ဘုရားသခင်က ကြိုတင်သတ်မှတ်ထားခြင်း ဖြစ်သည်။ ဘုရားသခင်သည် လူတို့၏ မိသားစုများ၊ မည်သည့်အချိန်တွင် ၎င်းတို့မွေးဖွားသည်၊ ၎င်းတို့ကြီးပြင်းသည့် ပတ်ဝန်းကျင်၊ ၎င်းတို့၏ အစွမ်းအစ၊ ဆုကျေးဇူး၊ အရည်အချင်း၊ ပတ်ဝန်းကျင်တို့ဖြစ်သည့် ဤအရာအားလုံးကို ကြိုတင်သတ်မှတ်သည်။ အဆုံးတွင် ဘုရားသခင်၏ ဖြောင့်မတ်ခြင်းက မည်သည့်အရာဖြစ်သည်ဟု လူတို့မြင်မည်နည်း။ အဆုံးတွင် ရှင်သန်နိုင်ခြင်းနှင့် လှပသောခရီးပန်းတိုင်ကို ရခြင်းသည် လူတို့၏ ကိုယ်ပိုင်လိုက်စားမှုများနှင့် ၎င်းတို့ပေးဆပ်သည့် အဖိုးအခပေါ်တွင် မူတည်သည်။ ဘုရားသခင်က ဤအရာများကို ကြိုတင်သတ်မှတ်ခြင်းသည် ကဏ္ဍတစ်ခုဖြစ်သည်။ သို့သော် လူတို့၏ ပူးပေါင်းလုပ်ဆောင်ခြင်းကလည်း အလွန်အရေးကြီးသည်။ လူတို့ လျှောက်လှမ်းသည့် လမ်းကြောင်းနှင့် သမ္မာတရားကို ၎င်းတို့ ပိုင်ဆိုင်ခြင်းရှိမရှိအပေါ်တွင် အခြေခံ၍ ဘုရားသခင်က လူတို့၏ အဆုံးသတ်များကို အဆုံးအဖြတ်ပေးသည်။ ဤသည်မှာ သူ၏ ဖြောင့်မတ်ခြင်း ဖြစ်သည်။

လူတိုင်းက လူ့ဇာတိခံဘုရားသခင်၏ လက်တွေ့ကျသောအပိုင်းကို မြင်တွေ့ပြီးဖြစ်သည်။ ဘုရားသခင်က လူတစ်ယောက်ချင်းစီတိုင်းအား မျှတစွာ၊ ကျိုးကြောင်းသင့်စွာ ဆက်ဆံသည်။ ယင်းကို သင်မြင်တွေ့ပြီး ဖြစ်သည်။ အခြားလူများက မြင်တွေ့ပြီး ဖြစ်သည်။ သင်တို့အားလုံး မြင်တွေ့ပြီး ဖြစ်သည်။ လူ့ဇာတိခံဘုရားသခင်သည် သာမန်လူတစ်ယောက်ဖြစ်သည်။ လူအချို့သည် ခရစ်တော်ကို မြင်သောအခါ အယူအဆများရှိပြီး “သူသည် အလွန်ပင် သာမန်ပုံစံရှိသည်။ အလွန်ပင် မထင်ပေါ်ပေ။ ဤသည်မှာ အမှန်ပင် လူ့ဇာတိခံခြင်း ဖြစ်နိုင်သလော။ ငါ သူ့ကို မယုံကြည်ပါ။ ငါ သူ့ကို ယုံကြည်ဖို့ မဖြစ်နိုင်ပါ” ဟု တွေးကြသည်။ သို့မဟုတ် ၎င်းတို့သည် သူ၏နောက်သို့ တွန့်ဆုတ်စွာနှင့် လိုက်ကြပြီး သူ့ကို သံသယများနှင့် ယုံကြည်ကာ ၎င်းတို့၏အယူအဆများကို ၎င်းတို့နှင့်အတူ သယ်ယူလာကြသည်။ ခရစ်တော်ကို မြင်သော အခြားလူတို့မှာ ဆင်ခြင်တုံတရားအချို့ရှိပြီး “လူ့ဇာတိခံယူခြင်းသည် သာမန်လူတစ်ယောက်ဖြစ်သည်။ သို့သော် သူသည် သမ္မာတရားကို ဖော်ပြနိုင်ပြီး လူတို့ကို အသက်ပေးနိုင်သည်။ ထို့ကြောင့် ငါသည် သူ့ကို ဘုရားကဲ့သို့ ဆက်ဆံသင့်သည်။ ငါသည် သူ၏စကားများကို သမ္မာတရားအဖြစ်၊ ဖန်ဆင်းရှင်၏ နှုတ်ကပတ်တော်များအဖြစ် လက်ခံပြီး လက်တွေ့လုပ်ဆောင်သည်။ ငါ သူ့နောက်ကို လိုက်မည်” ဟု တွေးကြသည်။ ဤလူတို့သည် အဆုံးတွင် စုံလင်အောင် ပြုလုပ်ပေးခြင်းခံရပြီး သမ္မာတရားကို ရရှိကြသည်။ အဆုံးတွင် မည်သို့သောသူမျိုးတို့က သမ္မာတရားကို ရရှိသနည်း။ သမ္မာတရားကို လိုက်စားသူတို့ဖြစ်သည်။ ဘုရားသခင်သည် နေ့စဉ် သူရွေးချယ်ထားသောလူများကို ရေလောင်းသည်၊ ပံ့ပိုးသည်၊ ထိန်းကျောင်းသည်၊ အလုပ်လုပ်သည်။ ငါသည် တရားဒေသနာများနှင့် မိတ်သဟာယကို ဝေမျှသည်။ သန့်ရှင်းသောဝိညာဉ်တော်သည် ဘုရားသခင်ရွေးချယ်ထားသောလူတို့တွင် အလုပ်လုပ်သည်။ လူတိုင်းက ရေလောင်းခြင်းနှင့် ပံ့ပိုးမှုကို ရရှိသည်။ မည်သူကမျှ အထူးဆက်ဆံမှုကို မရရှိပေ။ ပြီးလျှင် အသင်းတော်အသက်တာတွင် ပါဝင်ပြီး မိမိတာဝန်ကို ထမ်းဆောင်သောသူတိုင်းသည် ဤပုံစံဖြင့် ဘုရားသခင်၏အမှုတော်ကို နေ့စဉ် မွေ့လျော်ရသည်။ ငါသည် လူတစ်ဦးချင်းစီတိုင်းကို တူညီစွာ ဆက်ဆံသည်။ မေးခွန်းများကို မည်သူကမေးသည်ဖြစ်စေ အဖြေများကို ငါပေးသည်။ မည်သည့်အပိုဂရုစိုက်မှုကိုမျှ ငါမပေး။ အထူးအခြေအနေများကို မပြင်ဆင်၊ သို့မဟုတ် မည်သူ့ကိုမျှ တိုက်တွန်းရန်၊ သို့မဟုတ် အားပေးရန် မကြိုးစားပေ။ သန့်ရှင်းသောဝိညာဉ်တော်ထံမှ အပိုဉာဏ်အလင်းဖွင့်ပြမှုနှင့် အလင်းပေးမှုတို့ကို မပေးပေ၊ သို့မဟုတ် နိမိတ်လက္ခဏာများနှင့် အံ့ဖွယ်အမှုတို့ကို မပြပေ။ ဘုရားသခင်က ဤသို့သော မည်သည့်အရာကိုမျှ မလုပ်ဆောင်ပေ။ ဘုရားသခင်သည် လူတို့၏ အပြစ်များကို ခွင့်လွှတ်ပြီး နောင်တလမ်းကြောင်းကို လျှောက်စေရန်အတွက် ကျေးဇူးတော်ခေတ်တွင် များစွာသော နိမိတ်လက္ခဏာများနှင့် အံ့ဖွယ်အမှုတို့ကို ပြသခဲ့သည်။ ဤသို့ဖြင့် ၎င်းတို့သည် ဘုရားသခင်ကို ယုံကြည်ပြီး သံသယရှိမည်မဟုတ်ပေ။ လက်ရှိအမှုတော်အဆင့်သည် သမ္မာတရားကို ပေးခြင်း အလုံးစုံ ပါဝင်သည်။ ဤသို့ဖြင့် လူတို့သည် သမ္မာတရားကို နားလည်နိုင်ပြီး စစ်မှန်သော ယုံကြည်ခြင်း ဖြစ်ပေါ်နိုင်သည်။ သင်သည် မည်မျှ ဒုက္ခခံပြီးဖြစ်စေ အဆုံးတွင် သမ္မာတရားကို ရရှိခဲ့လျှင် သင်သည် စုံလင်အောင်ပြုလုပ်ပေးခြင်းခံရပြီး သိမ်းဆည်းခြင်း ခံရမည့်သူတစ်ယောက် ဖြစ်သည်။ သမ္မာတရားကို သင်မရရှိလျှင် သင်ရှာသည့် မည်သည့်အကြောင်းပြချက်မဆို အသုံးမဝင်ပေ။ သင်က “ဘုရားသခင်သည် မည်သည့်အံ့ဖွယ်အမှုတို့ကိုမျှ မလုပ်ဆောင်ခဲ့သောကြောင့် ကျွန်ုပ် မယုံကြည်နိုင်”၊ “ဘုရားသခင်သည် ကျွန်ုပ် ဉာဏ်မမီနိုင်သော သမ္မာတရားများကို အစဉ်ဖော်ပြနေသောကြောင့် ကျွန်ုပ် မယုံကြည်နိုင်”၊ သို့မဟုတ် “ဘုရားသခင်သည် အလွန်လက်တွေ့ကျလွန်းသည်၊ သာမန်ဖြစ်လွန်းသည်၊ ထို့ကြောင့် ကျွန်ုပ် မယုံကြည်နိုင်” ဟု ဆိုနိုင်သည်။ ဤအရာအားလုံးမှာ သင်၏ ပြဿနာများဖြစ်သည်။ သင့်ကို အခြားလူများနည်းတူ သမ္မာတရားကို ပေးခဲ့သည်။ ဤသို့ဆိုလျှင် သင်က ဖယ်ရှားရှင်းလင်းခံရစဉ်တွင် ၎င်းတို့က အဘယ်ကြောင့် စုံလင်အောင်ပြုလုပ်ပေးခြင်း ခံရသနည်း။ သမ္မာတရားကို သင်အဘယ်ကြောင့် မရရှိခဲ့သနည်း။ ဤသည်မှာသင်၏ တရားစီရင်မှုဖြစ်သည်။ ဤသည်မှာ အဘယ်ကြောင့်ဆိုသော် သမ္မာတရားကို သင်မလိုက်စားခဲ့သောကြောင့် ဖြစ်သည်။ ဤနောက်ဆုံးအဆင့်တွင် ဘုရားသခင်သည် နှုတ်ကပတ်တော်များ၏ အမှုကိုသာ ပြုသည်။ သူသည် လူသားမျိုးနွယ်ကို တရားစီရင်ပြီး သန့်စင်ရန်အတွက် နှုတ်ကပတ်တော်များကို လက်တွေ့ကျစွာ အသုံးပြုသည်။ နိမိတ်လက္ခဏာများ၊ အံ့ဖွယ်အမှုများကို မပြပေ။ ဘုရားသခင်၏ အံ့ဖွယ်အမှုများကို သင်မြင်လိုလျှင် အတိတ်ရှိ လွန်ခဲ့သော နှစ် ၂၀၀၀ တွင် သခင်ယေရှု အံ့ဖွယ်အမှုများကို ကြည့်ရန် ထိုခေတ်သို့ သွားလော့။ ဤခေတ်တွင် ယုံကြည်သူ မပြုလုပ်နှင့်။ သင်သည် ဘုရားသခင်၏ တရားစီရင်ခြင်းအမှုကို လက်ခံပြီးဖြစ်သောကြောင့် ထူးဆန်းသောတန်ခိုးများကို မရှာနှင့်။ ထိုအရာများကို ဘုရားသခင် မလုပ်ဆောင်ပေ။ ဤသည်မှာ ကျိုးကြောင်းသင့်သလော။ (သင့်ပါသည်။) ဤသည်မှာ မျှတပြီး ကျိုးကြောင်းသင့်သည်။ သမ္မာတရားကို သင်လိုက်စားလျှင် ဘုရားသခင်က သင့်အား မမျှတစွာ ဆက်ဆံမည်မဟုတ်။ သမ္မာတရားကို သင်မလိုက်စားဘဲ အလုပ်လုပ်ပေးခြင်းကိုသာ လိုက်စားပြီး အဆုံးတိုင်အောင် သစ္စာရှိစွာဖြင့် အစဉ်အလုပ်လုပ်ပေးနေလျှင် ဘုရားသခင်သည် သင့်အား ကျန်ရှိနေခွင့်ပြုပြီး သင်က ကျေးဇူးတော်ခံစားရမည်။ သို့သော် သင်သည် အဆုံးတိုင်အောင် အလုပ်လုပ်မပေးနိုင်လျှင် ဖယ်ရှားရှင်းလင်းခြင်း ခံရမည်။ ဖယ်ရှားရှင်းလင်းခြင်းဆိုသည်မှာ မည်သည့်အရာကို ဆိုလိုသနည်း။ ဖျက်ဆီးခြင်းကို ဆိုလိုသည်။ ဤသည်မှာ မျှတပြီး ကျိုးကြောင်းသင့်သည်။ ဤတွင် လူတို့အပေါ် မမျှတသော ဆက်ဆံမှုမရှိ။ အားလုံးက ဘုရားနှုတ်ကပတ်တော်နှင့် သမ္မာတရားအပေါ် အခြေခံသည်။ ဤအရာများအားလုံးကို ကြည့်လျှင် လူတို့လျှောက်သည့်လမ်းကြောင်းသည် အရေးကြီးဆုံး မဟုတ်လော။ မည်သည့်လမ်းကြောင်းကို သင်လိုက်စားသည်၊ မည်သည့်လူစားမျိုးဖြစ်ရန် သင်ရှာဖွေသည်၊ မည်သည့်လိုက်စားမှုမျိုးကို သင်ပါဝင်လုပ်ဆောင်သည်၊ မည်သည့်အရာကို သင်မျှော်လင့်သည်၊ ဘုရားသခင်ကို သင်မည်သည့်အရာ တောင်းဆိုသည်၊ ဘုရားသခင်အပေါ် သင်၏သဘောထားမည်သို့ရှိသည်၊ သင်သည် ဘုရားရှေ့ရောက်သောအခါ ဘုရားနှုတ်ကပတ်တော်အပေါ် သင်၏သဘောထား မည်သို့ရှိသည်တို့အားလုံးသည် အလွန်အရေးကြီးသည်။ သင်တို့ ငါ့ကို ပြောလော့။ နိမိတ်လက္ခဏာများနှင့် အံ့ဖွယ်အမှုတို့ကို ပြသခြင်းသည် လူတို့ကို စုံလင်အောင်ပြုလုပ်ပေးနိုင်သလော။ ဥပမာ သင်သည် ကားတိုက်မှုတစ်ခုဖြစ်ပြီး ဘုရားသခင်က သင့်ကို ကယ်တင်လျှင် ယင်းက သင့်ကို စုံလင်အောင်ပြုလုပ်ပေးနိုင်သလော။ သင်သည် တစ်ကြိမ်သေပြီး ပြန်လည်အသက်ရှင်အောင်ပြုလုပ်ပေးခြင်းခံရလျှင် ယင်းက သင့်ကို စုံလင်အောင်ပြုလုပ်ပေးနိုင်သလော။ သို့မဟုတ် သင်၏ အိပ်မက်ထဲတွင် သင်သည် ကောင်းကင်နိုင်ငံတော်သို့ တက်သွားပြီး ဘုရားသခင်ကို မြင်ခဲ့လျှင် ယင်းက သင့်ကို စုံလင်အောင်ပြုလုပ်ပေးနိုင်သလော။ (မပြုလုပ်ပေးနိုင်ပါ။) ဤအရာများသည် သမ္မာတရား၏ နေရာကို ဝင်မယူနိုင်ပေ။ ထို့ကြောင့် ဘုရားသခင်၏ စီမံခန့်ခွဲမှု အဆုံးသတ်သော အမှုတော်အဆင့်ဖြစ်သည့် ဤအမှုတော် နောက်ဆုံးအဆင့်တွင် သူသည် လူတို့ကို စုံလင်အောင်ပြုလုပ်ပေးရန်၊ လူတို့ကို ထုတ်ဖော်ရန် နှုတ်ကပတ်တော်များကို သူအသုံးပြုသည်။ ဤသည်မှာ ဘုရားသခင်၏ ဖြောင့်မတ်ခြင်း ဖြစ်သည်။ သင်သည် ဘုရားနှုတ်ကပတ်တော်မှတစ်ဆင့် စုံလင်အောင်ပြုလုပ်ပေးခြင်း ခံရလျှင် သူသည် သင့်အား သိမ်းဆည်းထားသည်ဟု မည်သူကမျှ စောဒကမတက်နိုင်ပေ။ စာတန်ကလည်း သင့်ကို သိမ်းဆည်းခြင်းခံရသည်ဟု မစွပ်စွဲနိုင်ပေ။ ဤသည်မှာ ဘုရားသခင်အလိုရှိသည့် လူစားမျိုးဖြစ်သည်။ ဘုရားသခင်သည် နှုတ်ကပတ်တော်များစွာကို ပံ့ပိုးပေးခဲ့သည်။ ထို့ကြောင့် သင်သည် အဆုံး၌ မည်သည့်အရာကိုမျှ မရရှိလျှင် ယင်းမှာ မည်သူ့အမှားဖြစ်မည်နည်း။ (ကျွန်ုပ်တို့၏ ကိုယ်ပိုင်အမှားဖြစ်သည်။) လမ်းမှားကို ရွေးချယ်သည့်အတွက် သင်တို့၏ ကိုယ်ပိုင်အမှားဖြစ်သည်။ လူတို့လျှောက်လှမ်းသည့် လမ်းကြောင်းသည် အလွန်အရေးကြီးသည်။ အဘယ်သို့ အရေးကြီးသနည်း။ အဘယ်ကြောင့်ဆိုသော် ယင်းသည် ၎င်းတို့၏ ခရီးပန်းတိုင်ကို အဆုံးအဖြတ်ပေးသောကြောင့် ဖြစ်သည်။ ထို့ကြောင့် သင်သည် ပရောဖက်ပြုချက်များက ပြည့်စုံပြီးဖြစ်သလော၊ ဘုရားသခင်က နိမိတ်လက္ခဏာများနှင့် အံ့ဖွယ်အမှုများကို ပြသခဲ့သလော၊ ဘုရားသခင်က ကမ္ဘာပေါ်မှ မည်သည့်အချိန်တွင် အမှန်တကယ် ထွက်ခွာမည်၊ ဘုရားသခင်က ကမ္ဘာပေါ်မှ အမှန်ပင် ထွက်ခွာသောအခါတွင် သင်က မျက်မြင် မြင်တွေ့နိုင်မည်လောဆိုသည်တို့ကို အဖြေရှာရန် အစဉ်ကြိုးစားမနေသင့်ခြင်းဖြစ်သည်။ ယင်းကို အဖြေရှာခြင်းသည် သင့်အတွက် လုံးဝ အကျိုးရှိမည်မဟုတ်။ ယင်းသည် သင်၏ခရီးပန်းတိုင်အပေါ်၊ သို့မဟုတ် သင် စုံလင်အောင်ပြုလုပ်ပေးခြင်း ခံရခြင်းအပေါ် သက်ရောက်မှုမရှိပေ။ ဤသို့ဆိုလျှင် သင့်အတွက် မည်သည့်အရာက အရေးပါသနည်း။ (ယုံကြည်ခြင်းတွင် ကျွန်ုပ်လျှောက်သည့်လမ်းကြောင်းဖြစ်သည်။) သင်လျှောက်သည့်လမ်းကြောင်းသည် သင်က စုံလင်အောင်ပြုလုပ်ပေးခြင်း ခံရနိုင်၊ မခံရနိုင်ကို အမှန်ပင် သက်ရောက်မှုရှိသည်။ စုံလင်အောင်ပြုလုပ်ပေးခြင်းခံရရန် သင်၏ လိုက်စားမှုတွင် သင်အဝင်ရောက်သင့်ဆုံးသော သမ္မာတရားမှာ အဘယ်နည်း။ ဘုရားသခင်အား ကျိုးနွံနာခံခြင်း သမ္မာတရား ဖြစ်သည်။ ဘုရားသခင်အား ကျိုးနွံနာခံခြင်းသည် သမ္မာတရား၏ အမြင့်ဆုံး၊ အရေးပါဆုံးဖြစ်သည်။ အနှစ်သာရတွင် သမ္မာတရားအား လိုက်စားခြင်းသည် ဘုရားသခင်အပေါ် ကျိုးနွံနာခံခြင်းအား လိုက်စားခြင်းနှင့် တူညီသည်။ သင်သည် သင်၏ဘဝတစ်ခုလုံးတွင် ဘုရားသခင်အပေါ် ကျိုးနွံနာခံခြင်းကို လိုက်စားရန်လိုအပ်သည်။ ပြီးလျှင် ဘုရားသခင်အပေါ် ကျိုးနွံနာခံခြင်းအား လိုက်စားခြင်းဖြစ်သည့် ဤလမ်းကြောင်းသည် သမ္မာတရားအား လိုက်စားခြင်းလမ်းကြောင်းဖြစ်သည်။ သင်၏ ဘဝတစ်ခုလုံးတွင် ဘုရားသခင်အပေါ် ကျိုးနွံနာခံခြင်းအား လိုက်စားရန် အဘယ်ကြောင့် လိုအပ်သနည်း။ အဘယ်ကြောင့်ဆိုသော် ဘုရားသခင်အပေါ် ကျိုးနွံနာခံခြင်းအား လိုက်စားသည့်လမ်းစဉ်သည် ဖောက်ပြန်ပျက်စီးသော စိတ်သဘောထားတစ်ခုကို ဖြေရှင်းသည့် လမ်းစဉ် ဖြစ်သောကြောင့် ဖြစ်သည်။ ဖောက်ပြန်ပျက်စီးသော စိတ်သဘောထားတစ်ခုကို အဘယ်ကြောင့်ဖြေရှင်းဖို့ လိုအပ်သနည်း။ ဖောက်ပြန်ပျက်စီးသည့် စိတ်သဘောထားတစ်ခုသည် ဘုရားသခင်နှင့် ကွဲလွဲနေသောကြောင့် ဖြစ်သည်။ သင်သည် စာတန်ဆန်သော စိတ်သဘောထားတစ်ခုဖြင့် အသက်ရှင်နေထိုင်လျှင် သင်၏ အနှစ်သာရသည် စာတန်၏၊ နတ်ဆိုးများ၏ အနှစ်သာရဖြစ်သည်။ ပြီးလျှင် ဘုရားသခင်အပေါ် ကျိုးနွံနာခံခြင်းအား လိုက်စားခြင်းသည် သင်၏ ဖောက်ပြန်ပျက်စီးသော စိတ်သဘောထား၏ ပြဿနာကို ဖြေရှင်းရန် လိုအပ်သည်။ ဤသည်မှာ အလွန်အရေးပါသည်။ သင့်တွင် ဖောက်ပြန်ပျက်စီးသော စိတ်သဘောထားတစ်ခုရှိသရွေ့၊ မဖြေရှင်းရသေးသည့် စိတ်သဘောထားအနည်းငယ်မျှ ကျန်ရှိနေသရွေ့ သင်သည် ဘုရားသခင်နှင့် ကွဲလွဲနေလိမ့်မည်။ သင်သည် ဘုရားသခင်၏ ရန်သူဖြစ်လိမ့်မည်ဖြစ်ပြီး ဘုရားသခင်အပေါ် ကျိုးနွံနာခံခြင်းကို စွမ်းဆောင်နိုင်မည်မဟုတ်ပေ။ သင်၏ ဖောက်ပြန်ပျက်စီးသော စိတ်သဘောထား ပြေလည်သည့်အတိုင်းအတာသည် ဘုရားသခင်အပေါ် သင်ကျိုးနွံနာခံသည့် အတိုင်းအတာဖြစ်သည်။ သင်၏ ဖောက်ပြန်ပျက်စီးသော စိတ်သဘောထားပြေလည်သည့် ရာခိုင်နှုန်းသည် ဘုရားသခင်အပေါ် သင်ကျိုးနွံနာခံသည့် ရာခိုင်နှုန်းဖြစ်သည်။

ဤစုဝေးပွဲတွင် ဘုရားသခင်အား သိခြင်းအကြောင်းကို ငါတို့မပြောရသေးပေ။ ဘုရားသခင်အား သိခြင်းသည် ဘုရားသခင်အပေါ် ကျိုးနွံနာခံခြင်းကို ရောက်ရှိရန်အတွက် သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းခြင်းနှင့် စုံလင်အောင်ပြုလုပ်ခံရခြင်းအား လိုက်စားခြင်းလမ်းစဉ်မှတစ်ဆင့် တဖြည်းဖြည်းချင်း ရရှိသည်။ ဘုရားသခင်အကြောင်း သိမြင်မှုကို လိုက်စားခြင်းကိုယ်၌သည် အလွန်လေးနက်သော သင်ခန်းစာဖြစ်လိမ့်မည်။ ထို့ကြောင့် ဤအကြောင်းကို ငါတို့မပြောရသေးခြင်း ဖြစ်သည်။ ယခုအချိန်တွင် ငါတို့သည် လူတို့၏ လက်တွေ့လုပ်ဆောင်မှုများ၊ အသက်တာများ၊ လိုက်စားမှုများ၊ ၎င်းတို့လျှောက်သည့် လမ်းကြောင်းများနှင့် နီးကပ်စွာ ဆက်စပ်နေသည့် အကြောင်းအရာများကို ပြောနေကြခြင်း ဖြစ်သည်။ သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ရှာဖွေခြင်းဖြစ်စဉ်တွင် သင်သည် ဘုရားသခင်ကို တဖြည်းဖြည်းချင်း နားလည်ပြီး သူ၏ ရည်ရွယ်ချက်များကို သိလာသည်။ သင်သည် ဘုရားသခင်၏ ရည်ရွယ်ချက်များကို နားလည်နိုင်သောအခါ ဘုရားသခင်အပေါ် ပို၍ သိမြင်မှုရှိသည်မဟုတ်လော။ (ဟုတ်သည်။) ဤသို့ဆိုလျှင် သင့်၌ ဘုရားသခင်အပေါ် အမှန်တကယ် သိမြင်မှုအချို့ရှိသည်။ သင်သည် ဘုရားသခင်နောက်သို့ လိုက်သောအခါ၌ ဘုရားသခင်အပေါ် ကျိုးနွံနာခံခြင်းကို အဘယ်ကြောင့်ရရှိနိုင်သနည်း။ အဘယ်ကြောင့်ဆိုသော် သင်သည် သူ၏စိတ်နှလုံးကိုသိပြီး သူ၏ ရည်ရွယ်ချက်များကို နားလည်သောကြောင့်ဖြစ်သည်။ ဘုရားသခင်က သင့်အပေါ် မည်သည့်စံနှုန်းများနှင့် စည်းမျဉ်းများအား တောင်းဆိုသည်နှင့် သူ၏ ပန်းတိုင်များက မည်သည့်အရာဖြစ်သည်ကို သင်နားလည်သောကြောင့် ဖြစ်သည်။ ဤနားလည်မှုတွင် ဘုရားသခင်အပေါ် သိမြင်မှုအချို့ မပါဝင်သလော။ (ပါဝင်ပါသည်။) ဤအရာကို တဖြည်းဖြည်းချင်း ရယူခြင်းဖြစ်ပြီး အားလုံးက အပြန်အလှန်ဆက်စပ်နေသည်။ သင်သည် ဘုရားသခင်အကြောင်း သိမြင်မှုကိုသာ လိုက်စားလျှင် အခက်အခဲဖြစ်လိမ့်မည်။ သင်က “ကျွန်ုပ်သည် တစ်နေ့ပြီး တစ်နေ့ ဘုရားသခင်အကြောင်း သိမြင်မှုကို လိုက်စားခြင်းမှလွဲ၍ မည်သည့်အရာကိုမျှ လုပ်မည်မဟုတ်။ ပန်းပွင့်များက မည်သည့်နေရာမှ လာသည်၊ သိုးသူငယ်များက နို့သောက်ရန် အဘယ်ကြောင့် ဒူးထောက်ပြီး နွားငယ်များက ဒူးမထောက်သည်ကို ကျွန်ုပ် ကြည့်မည်။ ဤအရာအားလုံးကို ကျွန်ုပ်လေ့လာမည်ဖြစ်ပြီး ဤနည်းဖြင့် ဘုရားသခင်ကို ကျွန်ုပ် သိလာမည်” ဟု ဆိုနိုင်သည်။ ထိုအရာအားလုံးကို သုတေသနပြုလုပ်ခြင်းအားဖြင့် ဘုရားသခင်အကြောင်း သိမြင်မှုကို သင်ရရှိနိုင်သလော။ လုံးဝ မရရှိနိုင်ပေ။ သမ္မာတရားသည် သုတေသနမှ မလာဘဲ အတွေ့အကြုံမှတစ်ဆင့်သာ အမှန်တကယ် သိမြင်ရသည်။ သုတေသနသည် လုံးဝ အသုံးမဝင်ပေ။ အရာခပ်သိမ်းကို ဘုရားသခင် ဖန်ဆင်းသည်ကိုလည်းကောင်း၊ ယင်းသည် အလွန်ကောင်းသည်ကိုလည်းကောင်း သင်သိသည်။ ပြီးလျှင် ဤသို့ဖြင့် သင့်တွင် ဘုရားသခင်အကြောင်း သိမြင်မှုအချို့ရှိပြီး ဖြစ်သည်။ သို့သော် မည်သည့်အရာကို သင်အာရုံစိုက်သင့်သနည်း။ သမ္မာတရားကို သင်လိုက်စားရမည်။ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းရမည်။ ပြီးလျှင် ဘုရားသခင်အပေါ် ကျိုးနွံနာခံမှုကို ရရှိရမည်။ ဤလိုက်စားခြင်း ဖြစ်စဉ်တွင် သင်သည် အဓိကမဟုတ်သောမေးခွန်းများစွာကို အနည်းငယ်ချင်းစီ ဖြေရလိမ့်မည်။ ပြီးလျှင် သင်၏ လက်တွေ့လုပ်ဆောင်မှုနှင့် ဝင်ရောက်မှုအတွက် လမ်းကြောင်းတစ်ခု ရှာတွေ့လိမ့်မည်။ သင်၏ ဖောက်ပြန်ပျက်စီးသော စိတ်သဘောထားက နှံ့စပ်စွာ ပြေလည်လေလေ၊ သင့်အနေဖြင့် သမ္မာတရားကို လက်တွေ့လုပ်ဆောင်ပြီး ဘုရားသခင်အပေါ် ကျိုးနွံနာခံမှုကို ရရှိရန် လွယ်ကူလေလေ ဖြစ်သည်။ လူတို့သည် မိမိတို့၏ ဖောက်ပြန်ပျက်စီးသော စိတ်သဘောထား၏ ဘောင်ခတ်ခြင်းကို မခံရတော့သည်နှင့် လွတ်လပ်ခြင်းနှင့် လွတ်မြောက်ခြင်းကို အမှန်တကယ် ရရှိသည်။ ပြီးလျှင် မည်သည့်သမ္မာတရားကိုမဆို လက်တွေ့လုပ်ဆောင်ခြင်းသည် မပင်ပန်းဘဲ အလွန်လွယ်ကူသည်။ ယင်းသည် သမ္မာတရားက လူတို့၏အသက်ဖြစ်လာခြင်း မဟုတ်လော။

၂၀၁၇ ခုနှစ်၊ အောက်တိုဘာလ ၁ ရက်


ဘုရားသခင်၏ အချုပ်အခြာအာဏာကို သိရှိမည့် နည်းလမ်း

ဘုရားသခင်၏ အချုပ်အခြာအာဏာကို သိရှိခြင်းသည် အလွန် နက်နဲသော သင်ခန်းစာတစ်ခု ဖြစ်သည်။ အရာခပ်သိမ်းအပေါ် ဘုရားသခင်၏ အချုပ်အခြာအာဏာကို မြင်ရရန်၊ ဝိညာဉ်ရေးရာ သိနားလည်မှု ရှိရမည်ဖြစ်ပြီး သမ္မာတရားများစွာကိုလည်း သဘောပေါက်နားလည်ရမည်ဖြစ်သည်။ ဘုရားသခင်ကို သိနားလည်ခြင်းနှင့် ပတ်သက်လာသည့်အခါ လူတို့သည် မကြာခဏ အလွန် သဘောထား ကျဉ်းမြောင်းကြပြီး ၎င်းတို့ ရှေ့တွင် ရှိသည့်အရာကိုသာ ကြည့်ကြသည်။ ၎င်းတို့သည် ဘုရားသခင်ကို မိမိတို့၏ အမှန်နှင့် အမှား၊ မှန်ကန်ခြင်းနှင့် မမှန်ကန်ခြင်း၊ အဖြူ၊ အမည်းတို့နှင့်ဆိုင်သော အမြင်များပေါ်အခြေခံ၍ သို့မဟုတ် လူသား အယူအဆများနှင့် စိတ်ကူးများပေါ် အခြေခံ၍ အစဉ်သဖြင့် အကဲဖြတ်ကြပြီး ဘုရားသခင်က ဤအရာကို လုပ်ဆောင်ခြင်းက မှားသည် သို့မဟုတ် ထိုအရာကို လုပ်ဆောင်ခြင်းက မှားသည်ဟု ပြောဆိုကြသည်။ သို့တိုင် မည်သည့်အရာက မှန်သနည်း။ တစ်စုံတစ်ရာကို ဘုရားသခင် လုပ်ဆောင်သရွေ့ ထိုအရာ မှန်ကန်ပေသည်။ ဘုရားသခင်အနေဖြင့် လူတို့ကို ဖျက်ဆီးခြင်းသည် မှန်ကန်သလော။ (မှန်ကန်ပါသည်။) ဘုရားသခင်က လူမျိုးစုတစ်စုကို ပြုစုပျိုးထောင်ခဲ့ပြီး ကြီးပွားချမ်းသာစေခဲ့သော်လည်း သင်က ဤလူမျိုးစုအနေဖြင့် မကြီးပွားမချမ်းသာသင့်ဟု ခံစားသည်။ သို့ဆိုလျှင် အဘယ်သို့ဖြစ်ပြီး ထိုမျိုးစု ကြီးပွားချမ်းသာလာခဲ့သနည်း။ ဂျူးလူမျိုးများက ဘုရားသခင်ကို ဆန့်ကျင်ခဲ့ကြသည်။ ထို့ကြောင့် လူတို့၏ အမြင်တွင် ဘုရားသခင်က ဒေါသထွက်လာပြီး ၎င်းတို့ကို ကျိန်ဆဲသည်နှင့်တစ်ပြိုင်နက် ၎င်းတို့ကို သူ ချေမှုန်းလိုက်သင့်သည်ဟူ၍ ဖြစ်သည်။ သို့သော် ဤသည်မှာ လူ၏ အယူအဆနှင့် စိတ်ကူးသာဖြစ်သည်။ ဘုရားသခင်က ဂျူးလူမျိုးများကို ကျိန်ဆဲကာ အပြစ်ပေးပြီးနောက် ၎င်းတို့ကို သူ အသက်ရှင်ကျန်ခွင့်ပေးပြီး ၎င်းတို့၏ မျိုးရိုးဇာစ်မြစ်များ ကျန်ရှိမည်ဖြစ်ကြောင်း၊ ကမ္ဘာအနှံ့မှ အခြားသော နိုင်ငံများဆီသို့ ၎င်းတို့သည် တစ်နေရာစီ လူစုကွဲသွားမည်ဖြစ်ကြောင်းနှင့် နောက်ဆုံးတွင် ကိုယ့်တိုင်းနိုင်ငံကိုယ် ပြန်လည်ရရှိမည်ဖြစ်ကြောင်း ၎င်းတို့ထံ သူ ကတိတစ်ခု ပြုခဲ့သည်။ ဘုရားသခင်၏ ကတိတော်များက မပြောင်းလဲနိုင်သကဲ့သို့ ဘုရားသခင် ပြောဆိုခဲ့သည့် အပြစ်ဒဏ်နှင့်ဆိုင်သော စကားများလည်း ပြည့်စုံရမည်ဖြစ်သည်။ ဘုရားသခင်၏ အချုပ်အခြာအာဏာသည် အလွန် အံ့ဩဖွယ်ကောင်း၏။ ဘုရားသခင်၏ အမှုတော်နှင့် လူတို့အပေါ် ကျရောက်သော အမှုအရာများကို အမှန်နှင့် အမှား၊ မှန်ကန်ခြင်းနှင့် မမှန်ကန်ခြင်း ရှုထောင့်များမှ အကဲဖြတ်ရန် သင် ကြိုးစားလျှင် ယင်းတို့ကို သင် ငြင်းပယ်မိလိမ့်မည်ဖြစ်သည်။ ယင်းတို့သည် ဘုရားသခင်၏ အမှုတော်နှင့် တူပုံမရကြောင်းနှင့် သင်၏ အယူအဆများ၊ စိတ်ကူးများနှင့် မကိုက်ညီကြောင်း သင် တွေးထင်လိမ့်မည်ဖြစ်ပြီး ယင်းတို့ကို သင် ငြင်းပယ်မိလိမ့်မည်။ ယင်းတို့ကို သင် ငြင်းပယ်လျှင် ယင်းတို့ကို သမ္မာတရားအဖြစ် သင် မည်သို့ ကျိုးနွံနာခံနိုင်မည်နည်း။ ဖြစ်နိုင်လိမ့်မည် မဟုတ်ပေ။ လူတို့သည် အဘယ်ကြောင့် ထိုအရာများကို ငြင်းပယ်ကြသနည်း။ ဤသည်မှာ လူသား အယူအဆက ဖြစ်စေခြင်း ဖြစ်သည်။ ယင်းမှာ လူသား ဦးနှောက်က အသိအမှတ်ပြုနိုင်သည့်အရာနှင့် ဘုရားသခင်၏ လုပ်ဆောင်ချက်များအပေါ် လူတို့ မြင်နိုင်သည့်အရာတို့တွင် အကန့်အသတ်များရှိကာ လူတို့ နားလည်နိုင်သည့် သမ္မာတရားတွင် အကန့်အသတ်များ ရှိသည်ကို ဆိုလိုပေသည်။ ဘုရားသခင်ကို အမှန်တကယ် သိရှိရန် ဤအကန့်အသတ်များကို သင် မည်သို့ ထိုးဖောက်ကျော်လွှားနိုင်မည်နည်း။ သင်သည် ဘုရားသခင်ထံမှ အမှုအရာများကို ခံယူရမည်ဖြစ်ပြီး သင် ကြုံရသော သင် နားမလည်နိုင်သည့် အရာများကို ပေါ့ပေါ့တန်တန် မသတ်မှတ်ရသကဲ့သို့ အချို့သော ပြဿနာများကို မဖြေရှင်းနိုင်လျှင် ကြောင်းကျိုးမမြင်ဘဲ ဝေဖန်မှုများ မပြုရပေ။ ဤသည်မှာ လူတို့ အပိုင်ဆိုင်သင့်ဆုံးသော ဆင်ခြင်တုံတရားဖြစ်သည်။ သင်က “ယင်းမှာ ဘုရားသခင် လုပ်ဆောင်သည့်အရာ မဟုတ်၊ ဘုရားသခင်က ယင်းကို လုံးဝ လုပ်ဆောင်မည်မဟုတ်”ဟု ပြောလျှင် သင်ဆင်ခြင်တုံတရား မဲ့ပေသည်။ မည်သည့်အရာကို သင် အမှန်တကယ် နားလည်နိုင်သနည်း။ သင်သည် ဘုရားသခင်ကိုယ်စား ဝေဖန်မှုများ ပြုလုပ်ဝံ့လျှင် သင်သည် အမှန်တကယ် ဆင်ခြင်တုံတရား မဲ့ပေသည်။ ဘုရားသခင်သည် သင် တွေးထင်သည့်အတိုင်းဖြစ်စေ၊ သင့် စိတ်ကူးများ၏ နယ်ပယ်အတွင်းတွင်ဖြစ်စေ အတိအကျ ပြုမူဆောင်ရွက်ခြင်းမျိုး ဖြစ်ချင်မှဖြစ်ပေလိမ့်မည်။ ဘုရားသခင်သည် ကြီးမြတ်လွန်းသည်၊ ဉာဏ်မမီနိုင်ဖွယ် ဖြစ်လွန်းသည်၊ နက်နဲလွန်းသည်၊ အံ့ဩဖွယ်ကောင်းလွန်းပြီး ဉာဏ်ပညာ ရှိလွန်းပေသည်။ အဘယ်ကြောင့် “လွန်း”ဟူသည့် စကားလုံးကို ငါ ဖြည့်စွက်ရသနည်း။ အဘယ်ကြောင့်ဆိုသော် လူသားများက ဘုရားသခင်ကို ဉာဏ်မမီနိုင်ကြသောကြောင့် ဖြစ်သည်။ သင်သည် ဖန်ဆင်းခံတစ်ဦးဖြစ်သောကြောင့် ဘုရားသခင်ကို ဉာဏ်မီရန် မကြိုးစားနှင့်။ သင့်ထံတွင် ဤအတွေး မရှိတော့သည်နှင့်တစ်ပြိုင်နက် ဆင်ခြင်တုံတရား အနည်းငယ် သင် ပိုင်ဆိုင်လိမ့်မည်။ ဘုရားသခင်အတွက် ဘောင်ခတ်ရန် မကြိုးစားနှင့်။ ထိုသို့လုပ်ဆောင်ခြင်းမှ သင် ရှောင်ကြဉ်နိုင်လျှင် ဆင်ခြင်တုံတရားကို ပိုင်ဆိုင်လိမ့်မည်။ ဘုရားသခင်အတွက် စည်းမျဉ်းများ ချမှတ်ပြီး ဘုရားသခင်က သတ်သတ်မှတ်မှတ်ဖြစ်သော နည်းတစ်နည်းဖြင့် ပြုမူဆောင်ရွက်သင့်ကြောင်း၊ ထိုအရာကို ဘုရားသခင်က ဤနည်းဖြင့် လုံးဝ လုပ်ဆောင်မည်ဖြစ်ကြောင်း၊ သို့မဟုတ် ထိုအရာကို ဘုရားသခင်က ထိုသို့ လုံးဝ လုပ်ဆောင်မည် မဟုတ်ကြောင်း၊ ဤသည်မှာ ဘုရားသခင်၏ လုပ်ဆောင်ချက် လုံးဝ မဟုတ်ကြောင်းနှင့် အခြားတစ်စုံတစ်ရာသည် ဘုရားသခင်၏ လုပ်ဆောင်ချက်တစ်ခု လုံးဝ မဟုတ်ကြောင်းကို ပြောသည့် လူများစွာ ရှိသည်။ “လုံးဝ”ဟူသော ဤစကားလုံး ဖြည့်စွက်ချက်နှင့် ပတ်သက်၍ အဘယ်သို့နည်း။ (ဆင်ခြင်တုံတရား ကင်းမဲ့ပါသည်။) ဘုရားသခင်က အံ့ဩဖွယ်ကောင်းလွန်းပြီး ဉာဏ်ပညာ ရှိလွန်းသည်ဟု သင် ပြောသော်လည်း ထို့နောက် ဘုရားသခင်သည် သတ်သတ်မှတ်မှတ်ဖြစ်သော နည်းတစ်နည်းဖြင့် လုံးဝ ပြုမူဆောင်ရွက်မည် မဟုတ်ဟု သင်က ပြောပြန်သည်။ ယင်းမှာ ဆန့်ကျင်ကွဲလွဲမှုတစ်ခု ဖြစ်သည် မဟုတ်လော။ ဤသည်မှာ ဘုရားသခင်ကိုသိသော စစ်မှန်သည့် အသိ မဟုတ်ပေ။ မိမိကိုယ်ပိုင် အမြင်များကို မလျှော့တမ်း စွဲကိုင်ခြင်းနှင့် ဘုရားသခင်အပေါ် အမြဲ ဘောင်ခတ်ခြင်းတို့သည် လုံးဝ ဆင်ခြင်တုံတရား ကင်းမဲ့ခြင်း ဖြစ်သည်။

ဘုရားသခင်သည် အမှုတော်၏ ဤနောက်ဆုံးအဆင့်ကို လုပ်ဆောင်နေပြီး တရုတ်ပြည်တွင် သူ ပေါ်ထွန်းကာ အမှုပြုနိုင်မည်ဟု မည်သူကမျှ မတွေးခဲ့ကြပေ။ ထိုအရာကို သင် စိတ်မကူးနိုင်ခြင်းသည် သင်၏ စိတ်နှလုံးရှိ အယူအဆများနှင့် စိတ်ကူးများအပြင် သင်၏ အတွေးရှိ ကန့်သတ်ချက်များကြောင့် ဖြစ်သည် မဟုတ်လော။ အမေရိက၊ ယူကေ သို့မဟုတ် အစ္စရေးနိုင်ငံတို့ကို အားလုံး ဖြစ်နိုင်ဖွယ်ရှိသောနိုင်ငံများအဖြစ် သင် တွေးကောင်း တွေးနိုင်သော်လည်း ဘုရားသခင်က တရုတ်နိုင်ငံတွင် အမှုပြုမည်ကို လုံးဝ စိတ်မကူးနိုင်ပေ။ ထိုအရာသည် သင့်အတွက် မယုံကြည်နိုင်လောက်အောင်ဖြစ်သည်။ ထိုအရာသည် လူတို့၏ အယူအဆများနှင့် စိတ်ကူးများကို ကျော်လွန်သော်လည်း ဘုရားသခင်သည် သူ၏ နောက်ဆုံးနှင့် အရေးအကြီးဆုံး အမှုတော်ကို ဆောင်ရွက်လျက် တရုတ်နိုင်ငံတွင် သူ၏ အမှုကို စတင်လုပ်ဆောင်ရုံရှိသေးသည်။ ဤသည်မှာ လူသား အယူအဆများနှင့် အလွန် ဆန့်ကျင်ကွဲလွဲနေသည်။ ထို့ကြောင့် ဤအရာမှ မည်သည့်အရာကို သင် သင်ယူပြီးပြီနည်း။ (ဘုရားသခင်၏ အမှုတော်သည် လူသား အယူအဆများနှင့် မကိုက်သကဲ့သို့ အံ့ဩဖွယ်ဖြစ်ပြီး ဉာဏ်မမီနိုင်ဖွယ်ဖြစ်ကြောင်းကို ဖြစ်သည်။) ဘုရားသခင်၏ အမှုတော်သည် လူသား စိတ်ကူးများကို အလွန် ကျော်လွန်သည်။ အံ့ဖွယ်ရာနှင့် ဉာဏ်မမီနိုင်ဖွယ်ဖြစ်သည်၊ ဉာဏ်ပညာရှိသည်၊ နက်နဲသည်။ ဤသည်တို့မှာ ဘုရားသခင်၏ အရာအားလုံးနှင့် ဖြစ်ခြင်း၊ သူ၏ စိတ်သဘောထားနှင့် အနှစ်သာရတို့ကို ဖော်ပြရန် အသုံးပြုသည့် လူသား စကားများဖြစ်ပြီး ဤအရာကို ကျိုးကြောင်းသင့်သည်ဟု စဉ်းစားကြသည်။ ဘုရားသခင် အမှုအရာများ လုပ်ဆောင်ခြင်းသည် လူသားတို့၏ အယူအဆများနှင့် မကိုက်ညီသဖြင့် ဘုရားသခင်၏ အမှုတော်သည် အံ့ဖွယ်ကောင်းပြီး ဉာဏ်မမီနိုင်ကြောင်း၊ လူသား၏ အယူအဆများနှင့် မကိုက်ညီကြောင်းဟူသည့် ဤစကားများဖြင့် လူတို့ ပေါင်းရုံးဖော်ပြကြခြင်း ဖြစ်လေသည်။ ဤအရာမှ အခြား မည်သည့်အရာကို လူတို့ သင်ယူနိုင်သနည်း။ လူသားမျိုးနွယ်၏ ယခင် အယူအဆများနှင့် စိတ်ကူးများအားလုံး ဖြိုဖျက်ခံရပြီး ဖြစ်ခြင်း ဖြစ်သည်။ သို့ဆိုလျှင် ဤအယူအဆများသည် မည်သည့်နေရာမှ လာခဲ့သနည်း။ သင် မြင်သည့်အရာမှ ကြည့်လျှင် တရုတ်နိုင်ငံသည် ဆင်းရဲပြီး ခေတ်နောက်ကျသည်။ ကွန်မြူနစ်ပါတီက အာဏာ စွဲကိုင်ထားသည်။ ခရစ်ယာန်များ နှိပ်စက်ညှဉ်းပန်းခြင်း ခံရကြသည်။ လွတ်လပ်မှု မရှိ၊ လူ့အခွင့်အရေးများ မရှိသကဲ့သို့ တရုတ်လူမျိုးများသည် ကမ္ဘာ့စင်မြင့်ထက်တွင် နိမ့်ပါးသည့် အဆင့်အတန်းတစ်ခုဖြင့် အရှေ့အာရှ၏ သနားစဖွယ် နာမကျန်းဖြစ်သော လူများပုံပေါက်လျက် ပညာအရည်အချင်းမှာလည်း အားရလောက်အောင် မရှိကြချေ။ ဘုရားသခင်သည် သူ၏ အမှုတော်ကို လုပ်ဆောင်ရန် တရုတ်နိုင်ငံတွင် အဘယ်သို့ လူ့ဇာတိခံယူနိုင်မည်နည်း။ ဤသည်မှာ အယူအဆတစ်ခု မဟုတ်သလော။ ယခုတွင် ဤအယူအဆ မှန်ကန်သလော၊ မှားယွင်းသလောဟူသည်ကို ကြည့်လော။ (လုံးဝ မှားယွင်းပါသည်။) ပထမဦးစွာ ဘုရားသခင်က ဤနည်းဖြင့် အဘယ်ကြောင့် အမှုပြုမည်၊ ထိုအရာသည် သူက နှိမ့်ချကာ ကွယ်ဝှက်ချင်သောကြောင့် ဟုတ်မဟုတ်၊ သို့မဟုတ် ဤနည်းဖြင့် အမှုပြုခြင်းသည် နက်နဲသော အဓိပ္ပာယ်နှင့် တန်ဖိုး ပါရှိသလော ဟူသည်တို့ကို မပြောဘဲနေကြစို့။ ဤအဆင့်ကို မဆွေးနွေးဘဲ ဘုရားသခင်က ဤနည်းဖြင့် အမှုပြုခြင်းသည် လူသား အယူအဆများနှင့် များစွာ ကွဲလွဲခြင်း ရှိမရှိဟူသည့်အကြောင်းကို ပြောဆိုကြစို့။ အလွန်များစွာ ကွဲလွဲပေသည်။ လူတို့က စိတ်ကူးမရနိုင်ပေ။ ထိုအရာသည် ကောင်းကင်ဘုံ၏ နက်နဲမှုတစ်ခု ဖြစ်ပြီး မည်သူမျှ မသိပေ။ နက္ခတ္တဗေဒပညာရှင်များ၊ ပထဝီဝင်ပညာရှင်များ၊ သမိုင်းပညာရှင်များနှင့် ပရောဖက်များကို ခေါ်လျှင်ပင် ထိုအရာကို တစ်ဦးတလေက အဖြေရှာနိုင်မည်လော။ အသက်ရှင်သူဖြစ်စေ၊ သေသူဖြစ်စေ၊ တတ်စွမ်းနိုင်သော လူအားလုံးကို စုရုံးဆင့်ခေါ်ပြီး စိစစ်ကာ စုံစမ်းစစ်ဆေးခိုင်းလျှင်ပင် သို့မဟုတ် နက္ခတ္တဗေဒနှင့်ဆိုင်သော အဝေးကြည့်မှန်ပြောင်းများဖြင့် စောင့်ကြည့်ကာ လေ့လာခိုင်းလျှင်ပင် အားလုံး အရာရောက်မည် မဟုတ်။ ဤသည်မှာ မည်သည့်အရာကို ဆိုလိုသနည်း။ လူသားမျိုးနွယ်သည် အရေးမပါလွန်းခြင်း၊ မသိနားမလည်လွန်းခြင်း၊ ဘုရားသခင်၏ အရေးကိစ္စများကို နားလည်သဘောပေါက်ရန် ထိုးထွင်းအမြင် ကင်းမဲ့လွန်းခြင်းကို ဆိုလိုပေသည်။ သင် နားလည်သဘောပေါက်နိုင်ခြင်း မရှိလျှင် ဒုက္ခမခံနှင့်။ သင် ကြိုးစားခဲ့လျှင် နောက်ဆုံး ရလဒ်က မည်သည့်အရာ ဖြစ်မည်နည်း။ သင်၏ အယူအဆများသည် သမ္မာတရားနှင့် တန်းတူ မဟုတ်သည့်အပြင် စင်စစ်အားဖြင့် ဘုရားသခင် လုပ်ဆောင်လိုသည့်အရာနှင့် အလွန်ပင် ခြားနားလေသည်။ ယင်းတို့သည် တူညီသောအရာ လုံးဝ မဟုတ်။ လူသားများရှိသည့် နည်းပါးသော အသိပညာသည် အသုံးမတည့်ပေ။ မည်သည့်အရာကိုမျှ အဖြေမရှာနိုင် သို့မဟုတ် မည်သည့် ပြဿနာကိုမျှ မဖြေရှင်းနိုင်ပေ။ ယခု သင်တို့သည် ဘုရားနှုတ်ကပတ်တော်များကို ဖတ်ရှုကာ တရားဒေသနာများနှင့် မိတ်သဟာယများကို နားထောင်သဖြင့် သင်တို့၏ စိတ်နှလုံးတွင် အနည်းငယ်မျှ ပို၍ နားလည်ကြသလော။ ဘုရားသခင်အပေါ် သိသည့် အသိတစ်ခုခု သင်တို့တွင် ရှိကြသလော။ တစ်စုံတစ်ဦးက “ဘုရားသခင်သည် သူ လုပ်ဆောင်သည့်အရာကို ကျွန်ုပ်တို့နှင့် မဆွေးနွေးပါ။ သူ လုပ်ဆောင်ရန် ရည်ရွယ်သည့်အရာကို ကျွန်ုပ်တို့ နားလည်နိုင်ရန် ကောင်းကင်ဘုံနှင့်ဆိုင်သော သင်္ကေတတစ်ခုကို ပေးသည်ဖြစ်စေ၊ ဟောကိန်းတစ်ခုကို ပေးဖို့ ပရောဖက်တစ်ဦးကို စေ့ဆော်ပေးသည်ဖြစ်စေ ပြုပါက အလွန်ပင် ကောင်းပေမည်”ဟု ပြောကောင်း ပြောနိုင်သည်။ ကောင်းကင်ဘုံနှင့်ဆိုင်သော သင်္ကေတတစ်ခုဖြင့်ပင် သင် နားလည်နိုင်မည်မဟုတ်သကဲ့သို့ ပရောဖက်တစ်ပါးကလည်း နားလည်နိုင်မည် မဟုတ်ပေ။ ဝိညာဉ်ရေးရာ နယ်ပယ်တွင် ဘုရားသခင် လုပ်ဆောင်သည့်အရာသည် ရှေးခေတ်အချိန်ကာလများမှသည် ယခုထိတိုင် လျှို့ဝှက်ချက်အဖြစ် ရှိနေဆဲဖြစ်ပြီး အလွန် လျှို့ဝှက်သည်မှာ လူသားတစ်ဦးကမျှ မသိနိုင်ပေ။ ပရောဖက်တစ်ဦး သို့မဟုတ် နက္ခတ္တဗေဒပညာရှင် သို့မဟုတ် အတတ်ပညာရှင်၊ ပညာရပ်တစ်ခုခုတွင် ကျွမ်းကျင်သူ သို့မဟုတ် သိပ္ပံပညာရှင်တစ်ဦးက မည်မျှ ပါရမီရှိသည်ဖြစ်စေ ၎င်းတို့ လေ့လာလိုသမျှ လေ့လာနိုင်မည် ဖြစ်သော်လည်း ဘုရားသခင်၏ အရေးကိစ္စများကို မည်သည့်အခါတွင်မျှ နားလည်မည် မဟုတ်ပေ။ လူတို့သည် ဘုရားသခင်၏ အတိတ်က အမှုတော်ကို လေ့လာနိုင်ပြီး ထိုအရာကို ဘုရားသခင် လုပ်ရသည့် အကြောင်းရင်းနှင့်ပတ်သက်နေနိုင်သည့် လျှို့ဝှက်ချက် အနည်းငယ်ကိုဖြစ်စေ၊ အဓိပ္ပာယ်ကိုဖြစ်စေ ထုတ်နုတ်နိုင်ကောင်း ထုတ်နုတ်နိုင်မည် ဖြစ်သော်လည်း အနာဂတ်တွင် မည်သည့်အရာကို ဘုရားသခင် လုပ်ဆောင်မည်ကိုဖြစ်စေ၊ သူ၏ အစီအစဉ်များကိုဖြစ်စေ မည်သူမျှ မသိပေ။ ထို့ကြောင့် လူတို့သည် စောင့်ကြည့်ခြင်းနှင့် လေ့လာခြင်း၊ ရေရှည် စုံစမ်းမေးမြန်းခြင်းနှင့် အတွေ့အကြုံမှတစ်ဆင့်၊ ဘက်ပေါင်းစုံ စိစစ်ခြင်းမှတစ်ဆင့် သို့မဟုတ် များစွာသော လုံ့လနှင့် ကြိုးစားလုပ်ဆောင်မှုမှတစ်ဆင့်၊ ဘုရားသခင်ကို နားလည်သဘောပေါက်ရန် သို့မဟုတ် နောက်ဆုံးတွင် သူ အမှုပြုပုံကို နားလည်သဘောပေါက်ရန် မစဉ်းစားသင့်ပေ။ ဤသည်မှာ မဖြစ်နိုင်သကဲ့သို့ မည်သည့်အခါတွင်မျှ အလုပ်ဖြစ်လိမ့်မည် မဟုတ်။ ထို့ကြောင့် လူတို့သည် ဘုရားသခင်ကို နားလည်သဘောပေါက်နိုင်ခြင်း မရှိလျှင် မည်သည့်အရာကို ၎င်းတို့ လုပ်ဆောင်သင့်သနည်း။ (ကျိုးနွံနာခံသင့်ပါသည်။) လူတို့အတွက် ကျိုးနွံနာခံခြင်းသည် အကျိုးသင့် အကြောင်းသင့်အဖြစ်ဆုံးဖြစ်ပြီး ဘုရားသခင်၏ ရည်ရွယ်ချက်များနှင့် အကိုက်ညီဆုံး ဖြစ်သည်။ ကျိုးနွံနာခံခြင်းသည် အခြေခံအုတ်မြစ်ဖြစ်သည်။ ထိုကျိုးနွံနာခံခြင်း၏ ရည်ရွယ်ချက်မှာ အဘယ်နည်း။ ဘုရားသခင်၏ အမှုတော်ကို တွေ့ကြုံခြင်းပေါ် အခြေခံ၍ ဘုရားသခင်ကို သာ၍ သိရှိနိုင်ရန်၊ သမ္မာတရားကို ရရှိရန်နှင့် အသက်ကို ရရှိနိုင်ရန် ဖြစ်သည်။ ဤသည်မှာ သင် ရရှိသင့်သည့်အရာဖြစ်ပြီး သင် လိုချင်တပ်မက်သင့်သည့် ရတနာဖြစ်သည်။ နိုင်ငံတကာ အရေးကိစ္စများ၊ အမှုအရာများကို ဘုရားသခင် လုပ်ဆောင်ပုံနှင့် ဤလူသားမျိုးနွယ်ကို သူ ဦးဆောင်လမ်းပြပုံတို့ကဲ့သို့သော အဓိက အပြင်ပန်း အဖြစ်အပျက်များနှင့် စပ်လျဉ်း၍မူ ဤအရာများကို သင် နားလည်လာနိုင်လျှင် သာ၍ပင် ကောင်း၏။ သင်က “ထိုအရာများကို ကျွန်ုပ် တကယ် ဂရုမစိုက်ပါ။ ထိုအတွက် ကျွန်ုပ်တွင် အစွမ်းအစ သို့မဟုတ် ဉာဏ်မရှိပါ။ ဘုရားသခင်က သမ္မာတရားဖြင့် ကျွန်ုပ်ကို ထောက်ပံ့ကာ ကျွန်ုပ်၏ စိတ်သဘောထားအား ပြောင်းလဲစေပုံကိုသာ ကျွန်ုပ် ဂရုစိုက်သည်”ဟု ပြောလျှင်လည်း အဆင်ပြေသည်။ သင့်ထံတွင် ကျိုးနွံနာခံတတ်ပြီး ဘုရားသခင်ကို ကြောက်ရွံ့သော စိတ်နှလုံးရှိသရွေ့ သင်သည် နောက်ဆုံးတွင် ဘုရားသခင်ထံမှ သမ္မာတရားအပြင် ဉာဏ်ပညာကိုလည်း ရရှိနိုင်လိမ့်မည်။ သမ္မာတရားက လူတို့၏ စိတ်သဘောထားများကို ပြောင်းလဲပေးသည်။ ထိုအရာသည် လူတို့ ရရှိရန် ကြိုးစားသင့်သည့် အသက်ဖြစ်ပြီး ၎င်းတို့ လျှောက်လှမ်းသင့်သည့် လမ်းကြောင်း ဖြစ်သည်။ သို့ဆိုလျှင် လူတို့ ရရှိသည့် ဉာဏ်ပညာမှာ အဘယ်နည်း။ သတိပင် မထားလိုက်မိဘဲ ဘုရားသခင်က အမှုအရာများစွာ လုပ်ဆောင်သည့် နည်းလမ်း၊ ယင်းတို့ကို သူ အဘယ်ကြောင့် လုပ်ဆောင်သည်၊ သူ၏ ရည်ရွယ်ချက်များနှင့် ရည်မှန်းချက်များက မည်သည့်အရာဖြစ်ပြီး အချို့သော အရာများကို လုပ်ဆောင်ရာတွင် သူ၏ စည်းမျဉ်းများက မည်သည့်အရာများဖြစ်သည်တို့ကို သင် မြင်နိုင်လိမ့်မည်။ သင်သည် ဘုရားနှုတ်ကပတ်တော်များ၏ သမ္မာတရားကို တွေ့ကြုံခြင်း ဖြစ်စဉ်မှတစ်ဆင့် ဤအရာကို အမှုမဲ့အမှတ်မဲ့ သဘောပေါက်နိုင်လိမ့်မည်။ ဤစကားများနှင့် ကိစ္စရပ်များက အလွန် နက်နဲလွန်းကောင်းနက်နဲလွန်းနိုင်ပြီး ထိုအရာကို စကားလုံးများဖြင့် သင် ဖော်ပြနိုင်မည် မဟုတ်သော်လည်း သင်၏ စိတ်နှလုံးတွင် ခံစားမိလိမ့်မည်ဖြစ်ပြီး ထိုအရာကို သတိပင်မပြုမိလိုက်ဘဲနှင့် စစ်မှန်သည့် သိနားလည်မှုတစ်ခု ရှိလိမ့်မည်။

အာဗြဟံ၏ ဇာတ်လမ်းဖြင့် အစပြုကြစို့။ သူသည် ၈၅နှစ်ကြာ အသက်ရှင်ခဲ့သော်လည်း သားမရခဲ့သေးချိန်တွင် ဘုရားသခင်က သားတစ်ဦးကို ပေးရန် ကတိပေးခဲ့သည်။ သူ၏ ဇနီး စာရာ၏ တုံ့ပြန်ချက်မှာ အဘယ်နည်း။ သူမက “ငါက အိုမင်းမစွမ်း ဖြစ်နေသည့်အပြင် မြုံနေပြီးသားဖြစ်သည်။ အဘယ်သို့ သားတစ်ဦးကို ငါ မွေးနိုင်မည်နည်း”ဟု သူ့ကိုယ်သူ တွေးခဲ့သည်။ ဤသည်မှာ လူ့အယူအဆဖြစ်သည် မဟုတ်လော။ သူသည် ဘုရားသခင်၏ အမှုတော်ကို အကဲဖြတ်ရန် လူ့အယူအဆများကို သုံးခဲ့ပြီး ဤနည်းအားဖြင့် ထိုသို့သောအရာတစ်ခုက မဖြစ်နိုင်ဟု သံသယရှိကာ တွေးထင်နိုင်ခဲ့သည်။ ထို့နောက် မည်သည့်အရာကို သူ လုပ်ဆောင်ခဲ့သနည်း။ သူမသည် သူမ၏ အစေခံမိန်းကလေး ဟာဂရကို ကိုယ်လုပ်တော်အဖြစ် အာဗြဟံအား ပေးခဲ့သည်။ သို့ဆိုလျှင် ငါ့ကို ပြောလော့၊ ဘုရားသခင်သည် သူမ လုပ်ဆောင်ခဲ့သည့်အရာကို မြင်သလော။ ဘုရားသခင် သိရှိခဲ့ပါသည်။ နောက်နှစ်တွင် ဟာဂရသည် ဣရှမေလဟု အမည်ရသော သားတစ်ဦးကို မွေးဖွားခဲ့သည်။ အာဗြဟံ အသက် ၉၉နှစ် အရွယ်ရှိခဲ့ချိန်တွင် ယေဟောဝါ ဘုရားသခင်သည် သူ့ထံ ပေါ်ထွန်းခဲ့ပြီး လာမည့်နှစ် ဤအချိန်ဝန်းကျင်တွင် စာရာက သူ့ကို သားတစ်ဦး ဖွားမြင်ပေးမည်ဖြစ်ကြောင်းနှင့် ခါနန်ပြည်တစ်ခုလုံးကို သူနှင့် သူ၏ သားစဉ်မြေးဆက်တို့အား ၎င်းတို့၏ ထာဝရတည်တံ့သော ပိုင်ဆိုင်သည့် ဥစ္စာပစ္စည်းအဖြစ် ပေးမည်ဟု ကတိပြုခဲ့သည်။ နောက်နှစ်တွင် စာရာသည် ဣဇာက်ဟု အမည်ရသော သားတစ်ဦးကို ဖွားမြင်ခဲ့သည်။ သခင်မ၏ သားဖြစ်သည်နှင့်အမျှ ဣဇာက်သည် အမွေဆက်ခံသူ ဖြစ်ခဲ့သော်လည်း ကိုယ်လုပ်တော်တစ်ဦးမှ မွေးဖွားခဲ့သည့် ဣရှမေလသည် အမွေမဆက်ခံနိုင်ခဲ့ပေ။ နောက်ပိုင်းတွင် ဟာဂရနှင့် ဣရှမေလသည် နှင်ထုတ်ခံခဲ့ရပြီး ဟာဂရက သူ့ကို ရေရော အစားအစာပါ မရှိသည့် ကန္တာရသို့ ခေါ်ဆောင်သွားခဲ့သည်။ သေခြင်းနှင့် ရင်ဆိုင်ရသည့်အခါ ဟာဂရက “ထွက်ပေါက် မရှိပါ။ ကျွန်ုပ်တွင် ကလေးတစ်ယောက်ရှိသဖြင့် ကျွန်ုပ် အသက်ရှင်ချင်ပါသည်”ဟု ဆိုလျက် ယေဟောဝါ ဘုရားသခင်ထံ ဆုတောင်းခဲ့သည်။ ယေဟောဝါ ဘုရားသခင်သည် ၎င်းတို့ကို ရေပေးရန် ကောင်းကင်တမန်တစ်ပါးကို စေလွှတ်ခဲ့ပြီး ၎င်းတို့ အသက်ရှင်သွားခဲ့ကြသည်။ နောက်ပိုင်းတွင် ကန္တာရသည် ၎င်းတို့၏ နေအိမ်ဖြစ်လာခဲ့ပြီး ၎င်းတို့ အခြေချနေထိုင်ကာ သားစဉ်မြေးဆက်များစွာ ရှိခဲ့ကြသည်မှာ အရှေ့အလယ်ပိုင်းတွင် နေထိုင်နေကြသည့် အာရပ်လူမျိုးများကဲ့သို့သော ခေတ်သစ်လူမျိုးများ ဖြစ်သည်။ သင် မြင်သလော၊ ဤအရာကို အခွင့်ပေးရာတွင် ဘုရားသခင်၏ ကောင်းမွန်သော ရည်ရွယ်ချက်များ ရှိပေသည်။ မည်သူမျှ မလေ့လာခဲ့သည့် အဓိက ပြင်ပအဖြစ်အပျက်တစ်ခု ရှိခဲ့သော်လည်း ဘုရားသခင်၏ လုပ်ဆောင်မှု မပါရှိဟု မဆိုလိုပေ။ ဘုရားသခင်၏ လုပ်ဆောင်မှု ပါရှိပေသည်။ ထိုအရာမှာ တစ်စုံတစ်ဦးက ဘုရားသခင် မမြင်အောင် တစ်စုံတစ်ရာကို လျှို့ဝှက်စွာ လုပ်ဆောင်သကဲ့သို့ မဟုတ်ပေ၊ မုချ မဟုတ်။ ဤနေရာတွင် ဘုရားသခင်၏ ကောင်းမွန်သော ရည်ရွယ်ချက်များရှိ၏။ ကမ္ဘာလောကကို ဟန်ချက်ညီစေပြီး လိုအပ်သည့်အခါ အသုံးခံရန်အလို့ငှာ ဣရှမေလ၏ အမျိုးအနွယ် ရှင်သန်မည်ဟု ဘုရားသခင် အခွင့်ပေးကာ ကတိပြုခဲ့သည်။ ၎င်းတို့သည် နယ်မြေအတွက်၊ ဂါဇာကမ်းမြောင်နှင့် ယေရုရှလင်မြို့အတွက် ဣသရေလလူမျိုးများနှင့် အမြဲ တိုက်ခိုက်ခဲ့ကြသည်။ ဤကိစ္စရပ်တွင် ဘုရားသခင်၏ လုပ်ဆောင်ချက်ကို သင် မြင်ရမည်။ ဆိုးသောအရာအဖြစ် လူတို့ မြင်သည့်အရာ တစ်စုံတစ်ခုကို ဘုရားသခင် လုပ်ဆောင်ခဲ့ပြီး ယင်းမှာ သူ၏ အတွက်မှားခြင်း ဖြစ်ကောင်း ဖြစ်နိုင်သည် သို့မဟုတ် လုံလောက်အောင် သူ သေချာစွာ စောင့်မကြည့်ခြင်းနှင့် လူတို့က လွယ်ပေါက်များကို အခွင့်အရေးယူခြင်း ဖြစ်ကောင်းဖြစ်နိုင်သည်ဟု ၎င်းတို့ တွေးထင်ကြသည်။ ဤသည်မှာ သာမန် လူ၏ ဉာဏ်က အလှမ်းမီနိုင်ပြီး စိတ်ကူးနိုင်စွမ်း ရှိသည့်အရာ ဖြစ်သည်။ ဘုရားသခင်က ငိုက်မျဉ်းသွားပြီး အမှုအရာများကို စောင့်ကြည့်ခြင်း မရှိခဲ့သဖြင့် အကျိုးဆက်မှာ ဟာဂရသည် ဣရှမေလကို မွေးဖွားခဲ့ကာ ဘုရားသခင်က ၎င်းတို့ကို သနားပြီး ကန္တာရတွင် အသက်ရှင်ရန် ၎င်းတို့အတွက် စီစဉ်ပေးလျက် ရှင်သန်ခွင့်ပေးခဲ့သည်ဟု လူတို့က တွေးထင်ကြသည်။ အမှန်တကယ် ဤသို့ ဟုတ်သလော။ (မဟုတ်ပါ။) ဘုရားသခင်တွင် အကြံအစည်တစ်ခုရှိပြီး အမျိုးမျိုးသော လူမျိုးစုများ၏ မွေးဖွားခြင်းနှင့် တည်ရှိခြင်း၊ ဆိုလိုသည်မှာ လူသားမျိုးနွယ်၏ မျိုးနွယ်စုများနှင့် အသားအရောင်တို့ အားလုံးသည် လူသားမျိုးနွယ်တစ်ခုလုံးကို ဟန်ချက်ညီစေရာတွင် အခန်းကဏ္ဍတစ်ခုကို ပါဝင်လုပ်ဆောင်ကြပြီး ကမ္ဘာလောက၏ အခြေအနေကို ကြည့်ခြင်းအားဖြင့် မည်သည့် အခန်းကဏ္ဍကို ၎င်းတို့ အတိအကျပါဝင်လုပ်ဆောင်ကြသည်ကို သင် မြင်နိုင်သည်။ ဤသည်မှာ ဘုရားသခင်၏ လုပ်ဆောင်ချက်တစ်ခု ဟုတ်သလော။ လူမျိုးစုတစ်စုက မည်သို့ မြန်ဆန်စွာ မျိုးပွားသည်၊ တစ်ကမ္ဘာလုံးအနှံ့တွင် ထိုလူမျိုးစု၏ လူဦးရေ၊ ကမ္ဘာမြေပေါ်နှင့် လူသားမျိုးနွယ်တစ်ခုလုံးထဲတွင် ယင်းက မည်သည့် အခန်းကဏ္ဍကို ပါဝင်လုပ်ဆောင်သည်ဆိုသည်နှင့် ထိုလူမျိုးစု၏ လူတို့က မည်သည့်အရာကို လုပ်ဆောင်သည်ဟူသည်တို့ကို ကောင်းသည့်အရာရော၊ မကောင်းသည့်အရာများပါ ဘုရားသခင် ထိန်းချုပ်သည်။ မကောင်းသည့်အရာများနှင့် စပ်လျဉ်း၍ လူတို့သည် ထိုအရာများက ဘုရားသခင်ထံမှ အမှန်တကယ် မလာနိုင်ဘဲ စာတန်၏ လုပ်ဆောင်ချက်သာ ဖြစ်သည်ဟု ယုံကြည်ကြသည်။ သို့သော် စာတန်သည်လည်း ဘုရားသခင်၏ လက်ထဲတွင် ရှိသည် မဟုတ်လော။ လူအချို့က “စာတန်က သူ နှစ်သက်သည့်အတိုင်း လုပ်ဆောင်ပြီး ဘုရားသခင်က ထိန်းချုပ်ခြင်း မရှိပါ”ဟု ဆိုကြသည်။ ဤသည်မှာ ရှင်းပြချက်ဖြစ်သလော။ ဤကိစ္စရပ်ကို ယုတ္တိတန်စွာ အကျိုးသင့်အကြောင်းသင့် စဉ်းစား၍ မရနိုင်သကဲ့သို့ ထိုသို့ စဉ်းစားရန်မှာ မှားယွင်းပေသည်။ အချို့သော အရာများသည် အပြင်ပန်းတွင် ဆိုးရွားပုံရပြီး အချို့မှာ ကောင်းမွန်သည့်ပုံ ရသော်လည်း အားလုံးက ဘုရားသခင်၏ အချုပ်အခြာအာဏာအောက်တွင် ရှိကြသည်။ ကောင်းသည့်အရာနှင့် မကောင်းသည့်အရာနှစ်ခုလုံးက ဘုရားသခင်၏ လက်ထဲတွင် ရှိကာ သူ၏ စီစဉ်ညွှန်ကြားခြင်းနှင့် ထိန်းချုပ်ခြင်းတို့ကို ခံရပြီး သူ၏ ကောင်းမွန်သော ရည်ရွယ်ချက်များသည် အရာခပ်သိမ်း၏ နောက်ကွယ်တွင် ရှိသည်နှင့်အမျှ ဘုရားသခင်သည် ကောင်းသည့်အရာများပေါ်တွင်သာ အချုပ်အခြာအာဏာကို စွဲကိုင်ပြီး မကောင်းသည့်အရာများအပေါ် အချုပ်အခြာအာဏာ စွဲကိုင်ခြင်း မရှိဟု သင် ပြော၍ မရနိုင်ပေ။ ဤသည်မှာ သမ္မာတရားဖြစ်ပြီး ဤအရာကို သင် ရှင်းလင်းစွာ မြင်နိုင်လျှင် သမ္မာတရားကို သင်နားလည်လေသည်။ ဘုရားသခင်ကို အထင်လွဲကာ အတိုက်အခံလုပ်ရန် လွယ်ကူသည်နှင့်အမျှ သင့်အတွက် အမှုအရာများက ဆိုးသည်ဟု ကောက်ချက်ချပြီး ထိုမှန်ဘီလူးမှတစ်ဆင့်သာ ကြည့်ရန်မှာ မမှန်ကန်ပေ။ ဘုရားသခင် လုပ်ဆောင်သည့် အရာတိုင်းတွင် သူ၏ ကောင်းမွန်သော ရည်ရွယ်ချက်များရှိ၏။ ထို့ကြောင့် ဘုရားသခင်၏ ကောင်းမွန်သော ရည်ရွယ်ချက်များမှာ အဘယ်နည်း။ လူတို့သည် မိမိတို့ မျက်စိရှေ့တွင် ဖြစ်ပျက်သည့် မကောင်းသည့်အရာများကိုသာ မြင်နိုင်ပြီး အဖြစ်မှန်ဖြစ်ပြီးသည့်နောက် ဆယ်နှစ် သို့မဟုတ် အနှစ်နှစ်ဆယ်တွင် မည်သည့် အကျိုးဆက်များ ဖြစ်ကောင်းဖြစ်မည်ကို ၎င်းတို့ လုံးဝ မမြင်နိုင်ပေ။ နောင် အနှစ်တစ်ထောင် သို့မဟုတ် နှစ်ထောင်တွင် မည်သည့်အရာ ဖြစ်လိမ့်မည်၊ ထိုအရာက မည်သည့်နေရာ ရလိမ့်မည်ဆိုသည်နှင့် ကမ္ဘာလောက၏ အခြေအနေကို ပုံဖော်ခြင်းတွင်လည်းကောင်း၊ လူသားမျိုးနွယ်တစ်ရပ်လုံးတွင်လည်းကောင်း ယင်းသည် မည်သည့် အဓိကအခန်းကဏ္ဍကို ပါဝင်လုပ်ဆောင်လိမ့်မည် ဟူသည်တို့နှင့်ပတ်သက်၍ လူတို့က မမြင်နိုင်သော်လည်း ဤသည်မှာ ဘုရားသခင်၏ အချုပ်အခြာအာဏာ ဖြစ်သည်။ ကမ္ဘာလောကနှင့် လူသားမျိုးနွယ်အားလုံး၏ အခြေအနေ တိုးတက်ဖြစ်ပေါ်ခြင်းသည် ရိုးရှင်းသည့် ကိစ္စရပ်တစ်ခု ဖြစ်သလော။ တစ်စုံတစ်ရာ ဖြစ်ပျက်သည့်နေရာတိုင်းတွင်၊ အဓိက အဖြစ်အပျက်အချို့ ဖြစ်ပွားသည့်နေရာတိုင်းတွင်၊ သို့မဟုတ် ကပ်ဘေးတစ်ခု သို့မဟုတ် ငလျင်တစ်ခု ရှိသည့်နေရာတိုင်းတွင် ဘုရားသခင်က ထိန်းချုပ်မှု ရှိပေသည်။ ဝိညာဉ်ရေးရာ သိနားလည်မှုမရှိသည့် အချို့သော အဓိပ္ပာယ်မရှိသည့် လူများက “ဘုရားသခင်က အရာရာကို ထိန်းချုပ်လျှင် ဘုရားသခင် ရွေးချယ်ထားသော လူတို့အပေါ် နတ်ဆိုးတို့၏ ဖိနှိပ်မှု၊ သတ်ဖြတ်ခြင်းနှင့် ရက်စက်သော နှိပ်စက်ညှဉ်းပန်းမှုများသည်လည်း သူ၏ ထိန်းချုပ်မှုအောက်တွင် ရှိသည်။ ဘုရားသခင်က ထိုအရာကို လှုံ့ဆော်ပေးခဲ့သလော” ဟု တွေးကောင်းတွေးနိုင်သည်။ ထိုအရာကို ဤသို့ ကြည့်ခြင်းက မှန်ကန်သလော။ ခိုင်လုံသလော။ ဤအရာက ဘုရားသခင်ကို အပျက်သဘောဆောင်သည့် နေရာတစ်ခုတွင် ထားရှိပြီး မှားယွင်းပေသည်။ ထို့ကြောင့် ဤကိစ္စရပ်ကို သင် မည်သို့ ကြည့်သင့်သနည်း။ ဘုရားသခင်သည် အရာခပ်သိမ်းကို ဖြစ်ပေါ်စေခဲ့ပြီး “အရာခပ်သိမ်း”တွင် မည်သည့်အရာ ပါဝင်သနည်း။ အရာရာ ပါဝင်၏။ တောင်တန်းများနှင့် မြစ်များ၊ သစ်ပင်များ၊ အပင်များနှင့် လူများ စသည်တို့ကဲ့သို့သော ပကတိမျက်စိဖြင့် မြင်နိုင်သည့် မည်သည့်အရာမဆို ပါဝင်သည်။ ပကတိမျက်စိဖြင့် မမြင်နိုင်သည့် အဏုဇီဝရုပ်များအပြင် နတ်ဆိုးများ၊ စာတန်နှင့် ဝိညာဉ်ရေး နယ်ပယ်၏ ဝိညာဉ်မျိုးစုံနှင့် တစ္ဆေများလည်း ပါဝင်သည်။ ဤအရာအားလုံးသည် ဘုရားသခင်၏ ထိန်းချုပ်မှုအောက်တွင် ရှိကြ၏။ ၎င်းတို့သည် ဘုရားသခင်က ၎င်းတို့အား လုပ်ဆောင်စေလိုသည့်အရာများကို လုပ်ဆောင်ကြသည်။ သူသည် ၎င်းတို့ကို လိုအပ်သည့်အခါတိုင်း လွှတ်ပေးပြီး လုပ်ဆောင်သင့်သည့်အရာကို ၎င်းတို့ လုပ်ဆောင်ကြသည်။ ဤသည်မှာ ဘုရားသခင်၏ အချုပ်အခြာအာဏာ ဖြစ်သည်။ ဘုရားသခင်က မည်သို့မည်ပုံ အုပ်စိုးကာ စီစဉ်သည်ဖြစ်စေ အဆုံးတွင် ဘုရားသခင်၏ အလိုတော်အား ဆောင်ရွက်ခြင်းရှိသည်ကို သင် မြင်ရပြီး ဘုရားသခင်၏ နှုတ်ကပတ်တော်တစ်ခုစီတိုင်း ပြည့်စုံလိမ့်မည် ဖြစ်သည်။

လူတို့သည် ယခုအခါတွင် ဘုရားသခင် လုပ်ဆောင်သည့်အရာ တစ်စုံတစ်ခု၏ သက်ရောက်မှုကိုဖြစ်စေ၊ ထိုအရာ၏ လက်တွေ့ကျသော အသုံးတည့်မှုဖြစ်စေ၊ ဘုရားသခင်က ထိုအရာကို လုပ်ဆောင်သည့် အကြောင်းအရင်းကိုဖြစ်စေ၊ သူ၏ ရည်ရွယ်ချက်က မည်သည့်အရာ ဖြစ်သည်ကိုဖြစ်စေ မြင်ကောင်း မြင်နိုင်မည် မဟုတ်ချေ။ ဤအရာသည် နှစ်ပေါင်းနှစ်ရာကြာပြီးနောက် မမြင်ရဖြစ်ကောင်း ဖြစ်နေနိုင်သေးပြီး လူသားမျိုးနွယ်က မသိသေးဘဲ ရှိမည်ဖြစ်သော်လည်း နှစ်တစ်ထောင်ကြာပြီးနောက်တွင် “ဘုရားသခင်အနေဖြင့် ဤအရာကို လုပ်ဆောင်သည်မှာ အလွန် မှန်ကန်ပြီး နှစ်သက်ဖွယ်ဖြစ်သည်။ ဘုရားသခင်သည် အမှန်တကယ်ကို ဘုရားဖြစ်သည်”ဟူ၍ ယုံကြည်လက်ခံကြမည် ဖြစ်သည်။ ဘုရားသခင် လုပ်ဆောင်သမျှတိုင်းက သမ္မာတရားဖြစ်ပြီး မည်သည့်အရာမျှ မမှားယွင်းသည်ကို လူသားမျိုးနွယ်က ရှာဖွေတွေ့ရှိကြလိမ့်မည်။ ဥပမာအနေဖြင့် ကျေးဇူးတော် ခေတ်တွင် သခင်ယေရှု၏ ကားစင်တင်သတ်ခံရခြင်းနှင့် သေခြင်းသည် ထိုအမှုတော် အဆင့်၏ ရှုံးနိမ့်မှုတစ်ခုအဖြစ် ကမ္ဘာလောကကြီးက ထိုအချိန်တွင် ရှုမြင်ခဲ့သည်။ ၎င်းတို့က “သခင်ယေရှုသည် မွေးဖွားခြင်း၊ အိုခြင်း၊ နာခြင်း၊ သေခြင်းနှင့်ဆိုင်သည့် သေမျိုး ကံကြမ္မာအတိုင်း မလိုက်ခဲ့သည့်တိုင် အမှုတစ်ခုတလေကိုမျှ သူ မလုပ်ဆောင်မီ ယုဒ၏ သစ္စာဖောက်ခြင်းခံခဲ့ရသည်၊ စစ်သားများ၏ ဖမ်းဆီးခြင်း၊ ကျာပွတ်နှင့် ရိုက်နှက်ခြင်း၊ ဆူးဦးရစ်ကို ဆောင်းစေခြင်း၊ လှောင်ပြောင်ခြင်းနှင့် နောက်ဆုံးတွင် ကားတိုင်ထက် သံမှိုရိုက်နှက်ခြင်းတို့ကို ခံခဲ့ရသည်။ ဤသည်မှာ ရှုံးနိမ့်မှုတစ်ခု မဟုတ်လော”ဟု တွေးခဲ့ကြသည်။ ကားစင်တင်သတ်ခံရခြင်းသည် ရှုံးနိမ့်မှုတစ်ခုလော။ ယုဒသည် သခင်ယေရှုကို သစ္စာဖောက်ပြီး အစိုးရထံ အပ်နှံခဲ့သည်၊ သို့သော် အစိုးရက မည်သည့်အရာကို ကိုယ်စားပြုသနည်း။ စာတန်၏ အင်အားစုများကို ကိုယ်စားပြုပေသည်။ ခရစ်တော်သည် စာတန်လက်ထဲသို့ အပ်နှံခြင်းခံရသည်မှာ ကောင်းသလော၊ ဆိုးသလော။ (အပြင်ပန်းတွင် မကောင်းသည့်ပုံပေါ်သည်။) လူတို့က “အို၊ ဒုက္ခဖြစ်ပြီ။ ဘုရားသခင်၏ အမှုတော်သည် နတ်ဆိုး၏ နှောင့်ယှက်ခြင်းခံရလေပြီ။ ဤသည်မှာ မကောင်းပါ။ မကောင်းသည့် လက္ခဏာတစ်ခုဖြစ်သည်။ အဘယ့်ကြောင့်ဆိုသော် ဘုရားသခင်က စောင့်ကြည့်မနေသကဲ့သို့ ထိုမျှ တန်ခိုးမရှိသောကြောင့် ဖြစ်သည်။ လူ့ဇာတိခံ ခရစ်တော်သည် အဘယ်သို့ဖြစ်ပြီး သစ္စာဖောက်ခံရကာ အုပ်စိုးသူများလက်ထဲသို့ အပ်နှံခြင်းခံရနိုင်မည်နည်း။ ယင်းမှာ သိသာထင်ရှားစွာပင် စာတန်၏ ပြုသမျှနုရခြင်းသာ ဖြစ်သည် မဟုတ်လော။ သခင်ယေရှုအနေဖြင့် ထွက်ပြေးလွတ်မြောက်ဖို့ နည်းလမ်းတစ်ခု အမြန်ရှာရမည်၊ သို့မဟုတ်လျှင် ဤအမှုတော်က ပြီးသွားမည် မဟုတ်လော။ ခရစ်တော်တွင် သာသနာလုပ်ငန်းတစ်ခု ရှိသေးသည်”ဟု တွေးခဲ့ကြသည်။ ဤသည်မှာ လူတို့ တွေးထင်ခဲ့သည့်အရာ မဟုတ်လော။ ထို့ကြောင့် ပေတရုက “သခင်၊ ကိုယ်တော်၌ ဤသို့မဖြစ်ပါစေနှင့်။ ဤအမှုသည် ကိုယ်တော်၌ မရောက်ရာ။” (ရှင်မဿဲခရစ်ဝင် ၁၆:၂၂)ဟု ပြောခဲ့ခြင်းဖြစ်ပြီး လူသား အယူအဆများ ဖြစ်လာသည်။ ၎င်းတို့က “ဘုရားသခင်သည် အုပ်စိုးသူမင်းများလက်ထဲသို့ အပ်နှံခံရခြင်းက တကယ်ကို ဖြစ်နိုင်မည်မဟုတ်ပါ။ ထို့ကြောင့် သူ အပ်နှံခြင်းခံရလျှင် ဘုရား မဟုတ်ပါ”ဟု တွေးခဲ့ကြသည်။ ဤသည်မှာ လူသားအယူအဆတစ်ခု ဖြစ်သည် မဟုတ်လော။ လူတို့က ထိုသို့သော အရာများ ပြောဆိုနိုင်သည်မှာ၊ ထိုသို့သော နည်းလမ်းဖြင့် ဆောင်ရွက်နိုင်သည်မှာ၊ သို့မဟုတ် ပြုမူနိုင်သည်မှာ၊ ဘုရားသခင်၏ အလိုတော်ကို ဆောင်ရွက်ခြင်းမှ တားဆီးနိုင်သည်မှာ ၎င်းတို့၌ ဤအယူအဆမျိုး ရှိခဲ့သောကြောင့်သာ ဖြစ်သည်။ ပေတရုကို ယေရှုက မည်သည့်အရာ ပြောခဲ့သနည်း။ “အချင်းစာတန်၊ ငါ့နောက်သို့ ဆုတ်လော့။” (မဿဲ ၁၆:၂၃) ဟူ၍ ဖြစ်သည်။ သခင်ယေရှုက ပေတရုကို စာတန်အဖြစ် သဘောထားခဲ့သည်။ နောက်ဆုံးတွင် သခင်ယေရှုသည် စာတန်၏ လက်ထဲသို့ အပ်နှံခြင်းခံခဲ့ရပြီး ထိုလူများသည် သခင်ယေရှု၏ ကားစင်တင်သတ်ခံရခြင်း အမှုတော်ကို ပြီးမြောက်ရန် ဝန်ဆောင်မှုပေးသည့်အရာများဖြစ်လာခဲ့ကြသည်။ သခင်ယေရှုအနေဖြင့် စာတန်၏ လက်ထဲသို့ အပ်နှံခံရခြင်းက ကောင်းသည့်အရာလော၊ ဆိုးသည့်အရာလော။ (ကောင်းသည့်အရာတစ်ခု ဖြစ်ပါသည်။) ထိုအရာကို ဤသို့ ကြည့်သည့်အခါ ဘုရားသခင်၏ အမှုတော်က ဤနည်းလမ်းဖြင့် ပြီးမြောက်ခဲ့သည့်အတွက် ယင်းသည် ကောင်းသည့်အရာတစ်ခု ဖြစ်သည်၊ မကောင်းသည့်အရာမဟုတ်ပေ။ ယုဒ၏ သစ္စာဖောက်ခြင်းမှသည် သခင်ယေရှု၏ ကားစင်တင်သတ်ခံရခြင်းတစ်လျှောက် ဘုရားသခင်က တစ်ခုတလေကို လုပ်ဆောင်ခဲ့သလော။ သူသည် ထွက်ပြေးလွတ်မြောက်ရန် စီစဉ်ခဲ့သလော သို့မဟုတ် သူ့ကို ကယ်တင်ရန် တစ်ဦးတလေ ရောက်လာခဲ့သလော။ (ရောက်မလာခဲ့ပါ။) ဘုရားသခင်က သခင်ယေရှုကို ကောင်းကင်သို့ တန်းတန်းမတ်မတ် ချီမသွားပြီး မည်သူမျှ သူ့ကို မမြင်နိုင်မည့် မိုးတိမ်များနောက်တွင် ကွယ်ဝှက်လျက် နိမိတ်လက္ခဏာတစ်ခု ထင်ရှားစေမည့် နည်းလမ်းကို စဉ်းစားခဲ့သလော။ အလွန်ပင် ကျက်သရေရှိသော၊ အလွန်ခမ်းနားသော ကောင်းကင်သို့ ကြွချီတော်မူခြင်းပါတကား။ သို့သော် ဤအရာများကို ဘုရားသခင် မလုပ်ဆောင်ခဲ့သည်နှင့်အမျှ မည်သူမျှ မတွေ့ခဲ့ကြပေ။ ဘုရားသခင်က ဤအရာကို မလုပ်ဆောင်ခြင်းက သူ မလုပ်ဆောင်နိုင်ကြောင်းကို သက်သေပြသလော။ ထိုအရာကို ဘုရားသခင် လုပ်ဆောင်နိုင်သလော။ (လုပ်ဆောင်နိုင်ပါသည်။) သို့ဆိုလျှင် အဘယ်ကြောင့် သူ မလုပ်ခဲ့သနည်း။ (ဘုရားသခင်၏ ကောင်းမွန်သော ရည်ရွယ်ချက်ကောင်းများ ရှိသောကြောင့်ဖြစ်ပြီး သူ့ထံတွင် အစီအစဉ်တစ်ခု ရှိနေခဲ့သည်။) ဘုရားသခင်၏ အစီအစဉ်မှာ အဘယ်နည်း။ မိမိကိုယ်ကို စာတန်ထံ လွှဲပြောင်းပေးပြီးနောက် လူသားမျိုးနွယ်ကို ရွေးနုတ်ကယ်တင်ရန် မိမိကိုယ်ကို စွန့်လွှတ်စတေးလျက် ကားတိုင်ထက်တွင် ထိုအပြစ်သားများ၏ နေရာကို ယူရန်ဖြစ်သည်။ ဤသည်မှာ ဘုရားသခင် လုပ်ဆောင်လိုသည့်အရာ ဖြစ်သည်။ လူတို့က မိမိတို့၏ အယူအဆများဖြင့် စိတ်ကူးသည့်အရာများကို သူ မလုပ်ဆောင်ပေ။ လူများစွာက “ဘုရားသခင်သည် သူ့ကို အတိုက်အခံလုပ်ခဲ့သည့် ထိုဆိုးယုတ်သောလူအားလုံးကို ပစ်ချရန် နောက်ထပ်လျှပ်စီး စေလွှတ်သင့်ပြီး ၎င်းတို့ကို ပစ်ချပြီးနောက်တွင် ကောင်းကင်သို့ သခင်ယေရှု တက်ကြွမည်။ ယင်းမှာ အလွန်ပင် ကျက်သရေရှိပြီး ရင်သပ်ရှုမောဖွယ်ရာဖြစ်မည်တကား။ ယင်းက ဘုရားသခင်၏ သြဇာအာဏာကို အလွန်ပင် ထုတ်ဖော်ပြမည်တကား။ ဘုရားသခင်ကို ကားစင်တင်ခြင်း အကျိုးဆက်များကို ဤနတ်ဆိုးများနှင့် စာတန်များအပြင် ဤလူသားများအားလုံးက မြင်တွေ့ပါစေ၊ ပြီးလျှင် အနာဂတ်၌ ၎င်းတို့ ပြုဝံ့ကြမည်မဟုတ်၊ မှန်ပါသလော”ဟု တွေးကြသည်။ လူတို့က အတိုက်အခံ လုပ်ကောင်းလုပ်ဝံ့မည် မဟုတ်သော်လည်း ဘုရားသခင်၏ အမှုတော် မပြီးမြောက်လျှင် ထိုအရာသည် အတားအဆီးတစ်ခု ဖြစ်သည် မဟုတ်လော။ လူသား အယူအဆများသည် ဘုရားသခင်၏ အမှုတော်ကို အမြဲ နှောင့်ယှက်သောကြောင့် ဘုရားသခင်သည် ထိုသို့ အမှုမပြုပေ။ လူအချို့သည် သခင်ယေရှုက သူ၏ ရွေးနုတ်ခြင်းအမှုကို လုပ်ဆောင်ရန် ကားစင်တင်ခံခဲ့ရသောကြောင့် သူ့ကို အမှန်တကယ် ယုံကြည်ကြသော်လည်း တစ်ချိန်တည်းတွင် “သခင်ယေရှုသည် ကားစင်တင်သတ်မခံခဲ့ရသင့်ပါ။ လူ့ဇာတိခံယူရန်မှာ မလွယ်ကူသကဲ့သို့ သူသည် နှိမ့်ချခြင်းနှင့် ကွယ်ဝှက်ခြင်းတို့ဖြင့် အမှုပြုခဲ့ရမည်၊ လူတို့၏ စွန့်ပစ်ခြင်းခံခဲ့ရမည်ဖြစ်ပြီး ကျမ်းတတ်ပုဂ္ဂိုလ်များနှင့် ဖာရိရှဲတို့၏ အသရေဖျက်ခြင်းတို့ကို ခံခဲ့ရမည်ဖြစ်သည်။ ဤသည်မှာ အလွန်သနားဖွယ်ဖြစ်သည်။ သူသည် ကားစင်တင်သတ်ခံရခြင်းကို ရှောင်ရှားခဲ့သင့်သည်၊ ထိုအဆင့်ထိ မိမိကိုယ်ကို မနိမ့်ကျစေခဲ့သင့်ပါ၊ ထိုအတွက် လုပ်ဆောင်ရန် မလိုအပ်ပါ”ဟု ကောင်းမွန်သည့် ရည်ရွယ်ချက်ရှိသမျှဖြင့် ပြောကြလိမ့်မည် ဖြစ်သည်။ ထိုအရာကို ဤကဲ့သို့ ကြည့်ရန်မှာ လူတို့အတွက် မှန်ကန်သလော။ (မမှန်ပါ။) နှစ်ပေါင်းနှစ်ထောင် လွန်ပြီးနောက်ပိုင်းတွင် ယခု ထိုအရာကို ကြည့်သည့်အခါ ဤစဉ်းစားတွေးခေါ်ပုံက မှားယွင်းပေသည်။ လူသား စိတ်တွင် သမ္မာတရား ရှိသလော။ (မရှိပါ။) သို့ဆိုလျှင် လူတို့၏ စိတ်တွင် မည်သည့်အရာ ရှိကြသနည်း။ လူသား စိတ်ကူးများနှင့် အယူအဆများအပြင် ကောင်းမွန်သည့် ရည်ရွယ်ချက်များ၊ ခံစားချက်များ၊ စာနာမှုနှင့် တစ်ကိုယ်ကောင်းဆန်ခြင်းတို့သာ ဖြစ်သည်။ ဤအရာများက ဘုရားသခင်၏ အမှုတော်ကို ပြီးမြောက်စေနိုင်သလော။ ယင်းတို့သည် သူ၏ အလိုတော်ကို ဆောင်ရွက်နိုင်သလော။ မဆောင်ရွက်နိုင်၊ ထို့ကြောင့် သခင်ယေရှုသည် “အချင်းစာတန်၊ ငါ့နောက်သို့ ဆုတ်လော့”ဟု ပြောခြင်းဖြစ်သည်။ ဘုရားသခင်သည် မိမိကိုယ်ကို စာတန်၏ လက်ထဲသို့ ကိုယ်တိုင်ကိုယ်ကျ အပ်နှံလိုခဲ့သည်၊ စာတန်ကိုယ်တိုင်အား ခရစ်တော်ကို ကားစင်တင်သတ်ခွင့်ပေးလိုခဲ့ပြီး ကားစင်တင်သတ်ခြင်းမှတစ်ဆင့် ရွေးနုတ်ခြင်းအမှုကို ဤနည်းဖြင့် ပြီးမြောက်လိုခဲ့သည်။ ဘုရားသခင်သည် မည်သည့် နိမိတ်လက္ခဏာမျှ မထင်ရှားစေခဲ့ပေ။ ဘုရားသခင်က “ဘုရားသခင် တိတ်ဆိတ်လျက်နေသည်”ဟု အကြိမ်အတော်များများ ပြောခဲ့သည်။ ဤအရာအားဖြင့် မည်သည့်အရာကို ဆိုလိုသနည်း။ ဘုရားသခင်က မမြင်ပါ၊ မိမိကိုယ်ကို မပူပန်ပါ၊ အလေးမထားပါ၊ စကားတစ်ခွန်းမျှ မပြောသကဲ့သို့ လုံးဝ တိတ်ဆိတ်လျက်နေသည်ဟု ဆိုလိုသလော။ (မဟုတ်ပါ။) သို့ဆိုလျှင် “တိတ်ဆိတ်လျက်နေသည်” ဟူသည့်အရာ၏ အဓိပ္ပာယ်မှာ အဘယ်နည်း။ ဤတွင် ဘုရားသခင်၏ ရည်ရွယ်ချက်၊ ဉာဏ်ပညာနှင့် စိတ်သဘောထားတို့ ပါရှိသည်။ ဘုရားသခင်က တိတ်ဆိတ်လျက်နေခြင်းဖြင့် သူ၏ မည်သည့် စိတ်သဘောထားက သူ့တွင် ပေါ်လွင်သနည်း။ ဤနေရာတွင် ဘုရားသခင်၏ ဉာဏ်ပညာပါရှိသည်။ သူသည် သူ၏ စီမံခန့်ခွဲခြင်းအမှုကို ပြီးစီးလိုသည်။ လူတို့တွင် အယူအဆများ သို့မဟုတ် စိတ်ကူးများ မည်မျှရှိသည်ဖြစ်စေ သူသည် ရှင်းပြချက်တစ်ခုမျှ မပေးဘဲ ဤအရာများကို ဦးစွာပထမ ရှောင်ရှားသော်လည်း သူ ရွေးချယ်ထားသော လူများက သမ္မာတရားကို နားလည်ပြီး သူ့ကို ကျိုးနွံနာခံနိုင်သည့်နေ့ ရောက်လာသည့်အချိန်ထိ၊ သူ၏ အလိုတော်ကို ဆောင်ရွက်ပြီး ၎င်းတို့အပေါ် သူ၏ အမှု ပြီးစီးကာ စာတန်ကို သူ လုံးဝ နှိမ်နင်း၍ ဘုန်းအသရေ ရရှိသည့်နေ့ရက်ထိတိုင် တိတ်ဆိတ်စွာနှင့် လက်တွေ့ကျကျ အမှုပြုလေသည်။ သူသည် ဤအဖြစ်မှန်များနှင့် ရလဒ်များကို လူသားမျိုးနွယ်အားလုံး မြင်ရန် သက်သေအဖြစ်၊ စာတန်မြင်ရန်အတွက် သက်သေအဖြစ် အသုံးပြုလေသည်။ ဤသည်မှာ ဘုရားသခင် တိတ်ဆိတ်လျက်နေခြင်းက ထုတ်ဖော်ပြသည့် သူ၏ စိတ်သဘောထားနှင့် ရည်ရွယ်ချက် ဖြစ်သည်။ ဤသည်မှာ ဘုရားသခင်၏ မည်သည့် စိတ်သဘောထား ဖြစ်သနည်း။ ထိုအရာက ဘုရားသခင်၏ စိတ်ရှည်ခြင်းကို ပြသလော။ (ပြပါသည်။) ဤအချိန်တွင် ဘုရားသခင်သည် အဘယ်ကြောင့် စိတ်ရှည်ခဲ့သနည်း။ သူ အဘယ်ကြောင့် တိတ်ဆိတ်လျက်နေခဲ့သနည်း။ ဘုရားသခင်၏ ဉာဏ်ပညာမှာ ဤသို့ဖြစ်သည်။ အချို့သော အရာများသည် နက်နဲသောအရာများဖြစ်သည်မှာ မည်သည့် ဖန်ဆင်းခံ၊ ဖန်ဆင်းခံ မဟုတ်သော အရာ၊ ကောင်းကင်တမန်ကမျှ နားလည်ခွင့် သို့မဟုတ် သဘောပေါက်ခွင့် မရှိပေ။ ဤသည်မှာ ဘုရားသခင်၏ ဉာဏ်ပညာ ဖြစ်သည်။ ဘုရားသခင်သည် အချိန်မတန်သေးဘဲ စကားမပြောနိုင်သကဲ့သို့ နောက်ထပ် စကားတစ်ခွန်းမျှပင် သူ ပြောဆိုရာတွင် အကျိုးကျေးဇူး တစ်ခုခု ရှိသလော။ ၎င်းတို့ နားမလည်သည့်အတွက် အကျိုးမရှိပေ။ သူသည် တစ်စုံတစ်ဦးနှင့် စကားပြောလျှင် ၎င်းက နားလည်မည်လော။ (နားလည်မည် မဟုတ်ပါ။) ထိုအခြေအနေတွင် စကားပြောရာ၌ အကျိုးမရှိပေ။ လွန်ခဲ့သည့် နှစ်ပေါင်းနှစ်ထောင်တွင် လူသားမျိုးနွယ်ကို ဘုရားသခင်က “ငါ ကားစင်တင်သတ်ခံချင်သည်၊ အပြစ်နှင့် ပြည့်သည့် ဇာတိခန္ဓာ ပုံသဏ္ဌာန်ဖြင့် လူသားမျိုးနွယ်ကို ရွေးနုတ်ကယ်တင်ရန် ငါ၏ အဖိုးတန် အသွေးတော်ကို ပူဇော်ချင်သည်”ဟု ပြောခဲ့လျှင် လူတို့ နားလည်ခဲ့ကြမည်လော။ (နားလည်ခဲ့ကြမည် မဟုတ်ပါ။) မည်သည့်အရာများကသာ ဘုရားသခင်၏ စကားများ ဖြစ်ခဲ့သနည်း။ သူက “နောင်တရကြလော့။ ကောင်းကင်နိုင်ငံတော်သည် တည်လုနီးပြီ”ဟု ပြောခဲ့ပြီး လူတို့အား စိတ်ရှည်ခြင်းနှင့် သည်းခံခြင်းတို့ကို လက်တွေ့လုပ်ဆောင်စေခဲ့သည်။ လူသားထံ ဘုရားသခင်က နောက်ထပ် တစ်ခုတလေ ပြောဆိုခဲ့သလော။ (မပြောခဲ့ပါ။) အဘယ်ကြောင့် သူ မပြောခဲ့သနည်း။ (လူသားက သဘောပေါက်နားလည်နိုင်ခဲ့မည် မဟုတ်ပါ။) လူသားမျိုးနွယ်က သဘောပေါက်နားလည်နိုင်မည့် နည်းလမ်းမရှိပေ။ ဤအရာကြောင့် ဘုရားသခင်သည် သူ၏ စိတ်သဘောထားနှင့် အတွေးများကို ဆိတ်ဆိတ်နေခြင်းဖြင့် ထုတ်ဖော်ပြရန် မဖြစ်မနေလုပ်ခဲ့ရသည်။ ဘုရားသခင်သည် ဖန်ဆင်းခံ သို့မဟုတ် ဖန်ဆင်းခံမဟုတ်သည့် မည်သူမဆိုနှင့် စကားပြောလျှင်ပင် ၎င်းတို့က နားလည်မည် မဟုတ်ပေ။ ထို့ကြောင့် သူသည် လူသားမျိုးနွယ်ကို သက်သေပြပြီး သူ၏ အလိုတော်ကို ဆောင်ရွက်ရန် သူ၏ လုပ်ဆောင်ချက်များနှင့် အဖြစ်မှန်များကိုသာ အသုံးပြုနိုင်ခဲ့သည်။ အနှစ်နှစ်ထောင်ကြာပြီးနောက် ယခုချိန်မှသာ ဘုရားသခင်သည် နောက်ဆုံးသော ကာလတွင် သူ၏ တရားစီရင်ခြင်း အမှုတော်ကို လုပ်ဆောင်သည်နှင့်အမျှ ဤအရာများကို ဖော်ထုတ်ခဲ့ခြင်းဖြစ်သည်။ လွန်ခဲ့သည့် အနှစ်နှစ်ထောင်ကာလ အဖြစ်အပျက်များကို လူတို့ ပြန်ကြည့်ပြီး ထိုအချိန်က သခင်ယေရှု ကားစင်တင်ခံရခြင်း၏ အရေးပါမှုကို ယခုချိန်မှသာ နားလည်ကြသည်။ ဘုရားသခင်၏ ကားစင်တင်ခံရခြင်း၊ စာတန်ထံ အပ်နှံခြင်း၊ ထိုအခြေအနေများတွင် ယုဒ၏ သစ္စာဖောက်ခံရခြင်းနှင့် သစ္စာဖောက်ခြင်းပြီးသည့်နောက် သခင်ယေရှု အလွန်များစွာ ဆင်းရဲဒုက္ခခံခဲ့ရခြင်း၊ ဘုရားသခင်၏ အလိုတော်ကို ဆောင်ရွက်ရန် သွေးတစ်စက်မျှ မကျန်အောင် ကုန်ခမ်းသွားခြင်းအကြောင်းရင်း၊ ဤအရာကို ဘုရားသခင် လုပ်ဆောင်ရသည့် အကြောင်းအရင်းနှင့် ယင်း၏ အရေးပါမှုတို့ကိုမူ ဘုရားသခင်သည် နောက်ဆုံးသောကာလတွင် ပေါ်ထွန်းပြီး အမှုပြုသည်နှင့်အမျှ လူ့ဇာတိခံခြင်းကို သက်သေခံချိန်တွင်သာ ဤအကြောင်းကို ပြောဆိုခဲ့သည့်အပြင် ဘုရားသခင်၏ အလိုတော်နှင့် စီမံခန့်ခွဲမှုတို့ကဲ့သို့သော နက်နဲမှုများစွာကို ထုတ်ဖော်ပြောလေသည်။ ယခုအခါတွင် လူတို့သည် အမှုတော်၏ အဆင့်သုံးဆင့်ကြားက ဆက်စပ်မှုကို မြင်ပြီးဖြစ်သဖြင့် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သော ရူပါရုံကို နောက်ဆုံးတွင် ၎င်းတို့ သိရှိကြကာ ဤသမ္မာတရားများနှင့် ဘုရားသခင်၏ အပင်ပန်းခံရသော ရည်ရွယ်ချက်များကို နားလည်ကြလေသည်။ ဘုရားသခင်သည် လူသားမျိုးနွယ်ကို အနှစ်တစ်ထောင် ကြိုတင် ပြောပြခဲ့လျှင် လူတို့ နားလည်ခဲ့ကြမည်လော။ (၎င်းတို့ နားလည်ခဲ့ကြမည် မဟုတ်ပါ။) ထို့ကြောင့် ဘုရားသခင်သည် တိတ်ဆိတ်လျက်နေစဉ်တွင် အရာရာတိုင်းကို မကြာခဏ လုပ်ဆောင်လေသည်။ ဤတိတ်ဆိတ်လျက်နေခြင်းအတွက် အကြောင်းရင်းမှာ အဘယ်နည်း။ အဘယ်ကြောင့်ဆိုသော် ဘုရားသခင် လုပ်ဆောင်သည့် အမှုသည် အလွန် ဉာဏ်ပညာရှိသောကြောင့်၊ အလွန်အံ့ဩဖွယ်ဖြစ်ပြီး အလွန်နက်နဲသောကြောင့် ဖြစ်သည်။ ဘုရားသခင်က စောစီးစွာ ပြောဆိုခဲ့မည်ဆိုလျှင် မည်သည့်အရာကို သူ ပြောသည်ဖြစ်စေ၊ လူတို့က နားလည်နိုင်မည်မဟုတ်၊ သို့မဟုတ် သဘောပေါက်နားလည်နိုင်မည် မဟုတ်ပေ။ ထို့ကြောင့် ဘုရားသခင်က သူ၏ အမှုကို လုပ်ဆောင်ရန်နှင့် လူသားမျိုးနွယ်ကို ဦးဆောင်ရန် အစဉ်သဖြင့် စကားပြောလျက် တိတ်ဆိတ်စွာ သန္နိဋ္ဌာန်မပျက် ဆက်လုပ်ရုံသာလုပ်နိုင်သည်။ ဘုရားသခင်နောက်သို့ လိုက်ရန်မှာ လူသားများအတွက် မှန်ကန်ပြီး လမ်းကို ကြာကြာဆင်းလျှောက်သွားလေ ပိုလင်းလက်လာလေ ဖြစ်သည်။ ဘုရားသခင်က သင့်ကို လမ်းလွဲစေမည်မဟုတ်သကဲ့သို့ သူက သင့်ကို စာတန်ထံ အပ်နှံလျှင်ပင် ဘုရားသခင်သည် အဆုံးထိ တာဝန်ယူလိမ့်မည်။ သင့်ထံတွင် ဤယုံကြည်ခြင်း ရှိရမည်ဖြစ်ပြီး ဤသည်မှာ ဘုရားသခင်အပေါ် ဖန်ဆင်းခံများ ရှိသင့်သည့် သဘောထား ဖြစ်သည်။ သင်က “ဘုရားသခင်က ကျွန်ုပ်ကို ကစားစရာတစ်ခုကဲ့သို့ စာတန်ထံ အပ်နှံလျှင်ပင် သူသည် ဘုရားသခင် ဖြစ်နေဆဲဖြစ်ပြီး သူ့နောက်လိုက်ရန်ဖြစ်သည့် ကျွန်ုပ်၏ စိတ်နှလုံးကို ကျွန်ုပ် မပြောင်းလဲနိုင်၊ သူ့ကို ယုံကြည်သည့် ကျွန်ုပ်၏ ယုံကြည်ခြင်းကို မပြောင်းလဲနိုင်ပါ”ဟု ပြောနိုင်လျှင် ဤသည်မှာ ဘုရားသခင်ကို စစ်မှန်သော ယုံကြည်မှုဖြစ်သည်။

သခင်ယေရှု ကားစင်တင်ခံခဲ့ရသည်မှစ၍ အနှစ်နှစ်ထောင် ရှိပြီဖြစ်ပြီး ယခုတွင် ဘုရားသခင်၏ နောက်ဆုံးသော ကာလအမှုတော်ကို လက်ခံသော ဤလူတို့သည် သူ၏ အသံကိုကြားကာ နေ့စဉ်နေ့တိုင်း တရားဒေသနာများကို နားထောင်ပြီး သမ္မာတရားကို မိတ်သဟာယပြုကြသည်။ ၎င်းတို့သည် ဘုရားအမှုတော်၏ အဆင့်သုံးဆင့်ကို နားလည်ကြပြီး သူ၏ စီမံခန့်ခွဲမှု အစီအစဉ်၏ နက်နဲမှုများကို သိရှိကြသည်။ သခင့်ကို ယုံကြည်သော ဘာသာတရားထဲတွင် ရှိသည့် သူများသည် နားလည်ကြသလော။ ယခုတွင်ပင်လျှင် ၎င်းတို့ နားမလည်ကြသကဲ့သို့ ၎င်းတို့၏ အယူအဆများကို ဖက်တွယ်ကြဆဲ ဖြစ်သည်။ တစ်စုံတစ်ဦးက “သခင်ယေရှုသည် ဆင်းရဲသော လက်သမားတစ်ဦး၏ သားဖြစ်သည်။ သင်တို့ ယုံကြည်သည့် သခင်မျိုးကို ကြည့်လော့”ဟု ပြောသည့်အခါ ၎င်းတို့သည် ချေပနိုင်စွမ်း မရှိဖြစ်ပြီး ဘုရားသခင်ကို သက်သေမခံနိုင်ကြပေ။ လူတို့သည် စက်ဆုပ်ဖွယ် ကောင်းလှပါတကား။ ဘုရားသခင်သည် လူသားမျိုးနွယ်အတွက် အလွန်များသည့် သမ္မာတရားများကို ဖော်ပြပြီးဖြစ်ကာ အင်မတန်ကြီးမားသည့် အရာများကို လုပ်ဆောင်ပြီးဖြစ်သော်လည်း ဤအရာများတွင် ရှိသည့် အရေးပါမှု၊ တန်ဖိုးနှင့် သမ္မာတရားကို လူတို့အား သူ ကိုယ်တိုင်ကိုယ်ကျ မပြောပြလျှင် လူတစ်ဦးကမျှ ဘုရားသခင်အတွက် စကားပြောပြီး သက်သေခံရန် ရင်ဆိုင်နိုင်စွမ်း မရှိပေ။ ဘုရားသခင်အတွက် စကားပြောခြင်း၏ အဓိပ္ပာယ်မှာ အဘယ်နည်း။ ဘုရားသခင်၏ လုပ်ဆောင်ချက်များနှင့် အချုပ်အခြာအာဏာ၊ ဤလူသားမျိုးနွယ်ကို ရွေးနုတ်ရန် သူ ပေးခဲ့သည့် အဖိုးအခနှင့် သူ၏ အကြံအစည်များအပြင် သူ လုပ်ဆောင်ခဲ့သည့် အရာအားလုံး၏ အဓိပ္ပာယ်တို့ကို သက်သေခံရန် ဖြစ်သည်။ သင်တို့သည် ဤအရာမှ မည်သည့်အရာကို နားလည်နိုင်သနည်း။ (လူသားမျိုးနွယ်က ဘုရားသခင်၏ အမှုတော်ကို စိတ်မကူးနိုင်ပါ။) လူသားမျိုးနွယ်သည် ဘုရားသခင်၏ အမှုတော်ကို စိတ်မကူးနိုင်သကဲ့သို့ ဉာဏ်မမီနိုင်ပေ။ ထို့ကြောင့် လူသည် ဘုရားသခင်၏ အမှုတော်၊ လူသားမျိုးနွယ်အပေါ် သူ၏ လမ်းပြမှုနှင့် သူ၏ အလိုတော်တို့ကို ရှုမြင်ရန်၊ သို့မဟုတ် သဘောထားပြုမူရန် မှန်ကန်သည့် ရှုထောင့်အမြင်နှင့် ရပ်တည်ချက် ရှိရမည်ဖြစ်သည်။ လူသည် မှန်ကန်သည့် ရပ်တည်ချက်တစ်ခု ရှိရမည်။ ဤသည်မှာ အလွန်အရေးပါ၏။ သင် အဘယ်သူဖြစ်ပြီး ဘုရားသခင်က အဘယ်သူဖြစ်သည်၊ ဘုရားသခင်၏ နှုတ်ကပတ်တော်များနှင့် အမှုတော်ကို သင့်အား နားလည်စေရန် ထောက်ကူပေးသည့် သင် ရှိရန် လိုအပ်သော အရာများ၊ အခြေခံအားဖြင့် သင် ရှင်းလင်းစွာ နားလည်နိုင်စွမ်း သို့မဟုတ် ဉာဏ်မီနိုင်စွမ်း မရှိသည့်အရာနှင့် သင် မည်သည့် သဘောထားမျိုး ရှိသင့်သည်ဟူသည်တို့ကို သင် သိရှိရမည်။ ဤသည်မှာ သင် ပိုင်ဆိုင်သင့်သည့် ဆင်ခြင်တုံတရား ဖြစ်သည်။ ဤနည်းဖြင့် ဘုရားသခင်နှင့် သင်၏ ဆက်ဆံရေးသည် အတော်လေး ပုံမှန်ဖြစ်ကာ သဟဇာတဖြစ်လိမ့်မည်။ ဘုရားသခင်အကြောင်း သင် လေ့လာပြီး ထင်မြင်ချက်ပေးရာတွင် သို့မဟုတ် သူ လုပ်ဆောင်သည့် အရာရာတိုင်းကို စုံစမ်းစစ်ဆေးရာတွင် သင်သည် အမြဲ စောင့်ကြည့်၊ ခန့်မှန်း၊ သံသယထားသည့် သဘောထား သို့မဟုတ် အတိုက်အခံပင်လုပ်သည့် သဘောထားတစ်ခုကို အမြဲ ခံယူလျှင် ပြဿနာရှိလိမ့်မည် ဖြစ်သည်။ ဤသည်မှာ သဘောတရားသက်သက်ဖြစ်သည်၊ ဤသည်မှာ သုတေသန ဖြစ်သည်။ ဤသည်မှာ မယုံကြည်သောသူတစ်ဦး ဖြစ်သည်။ သင်သည် ဘုရားသခင်၏ အချုပ်အခြာအာဏာကို ကျိုးနွံနာခံသော၊ ရှာဖွေသော၊ ကြောက်ရွံ့သော ရှုထောင့်အမြင်တစ်ခုနှင့် သဘောထားတစ်ခုတို့ဖြင့် သဘောထားပြုမူရမည်။ ဤအရာသည်သာ ဘုရားသခင်နှင့်ဆိုင်သော စစ်မှန်သည့် အသိပညာနှင့် သိနားလည်မှုတို့ကို ဖြစ်စေလိမ့်မည်။ သင်သည် ဘုရားသခင်ကို နားလည်လျှင် ဘုရားသခင်ကို ဆန့်ကျင်ရပ်တည်မည်မဟုတ် သို့မဟုတ် အနည်းဆုံးအနေဖြင့် သူ့ကို သင် အထင်လွဲမည် မဟုတ်ပေ။ သင်က ကျိုးနွံနာခံနိုင်ပြီး “ဘုရားသခင်က ဤအရာကို လုပ်ဆောင်ခြင်း၏ အဓိပ္ပာယ်ကို ကျွန်ုပ် မသိသော်လည်း သူ လုပ်ဆောင်သည့် အရာတိုင်းက မှန်ကန်သည်ကို ကျွန်ုပ် နားလည်သည်”ဟု ပြောနိုင်လိမ့်မည်။ ဤသိနားလည်မှုသည် မည်သည့်အရာနည်း။ ဘုရားသခင် လုပ်ဆောင်သည့် အရာတိုင်းက အဓိပ္ပာယ်ရှိပြီး လူတို့ ကျိုးနွံနာခံသင့်သည်ဟု သင်၏ စိတ်နှလုံးက အပြည့်အဝ ယုံကြည်လက်ခံခြင်း ဖြစ်သည်။ သခင်ယေရှုခရစ်တော်သည် စာတန်လက်ထဲသို့ မိမိကိုယ်ကို အပ်နှံခဲ့ပြီး စာတန်အားဖြင့် ကားစင်တင်သတ်ခြင်းခံခဲ့ရသည်။ ဤသည်မှာ လူတို့အမြင်တွင် ကောင်းသည့်အရာတစ်ခု မဟုတ်သော်လည်း သူသည် ဘုရားသခင်၏ အလိုတော်ကို ဖြည့်ဆည်းကာ လူသားမျိုးနွယ်ကို ရွေးနုတ်သည့် အမှုအား ပြီးစီးခဲ့သည်။ ဤသည်မှာ ကြီးမြတ်သည့်အရာတစ်ခု၊ လူသားမျိုးနွယ်အားလုံးအတွက် ကြီးမားသည့် အဓိပ္ပာယ်နှင့် တန်ဖိုးရှိသော အရာတစ်ခု ဖြစ်သည်။ သို့သော် လူသားမျိုးနွယ်သည် ထိုအရာကို ရှင်းလင်းစွာ မြင်နိုင်ခဲ့သလော။ (မမြင်နိုင်ခဲ့ပါ။) လူသားမျိုးနွယ်က ထိုအရာကို ရှင်းလင်းစွာ မမြင်ခဲ့ပေ။ လူသားမျိုးနွယ်သည် ထိုအရာ၌ရှိသည့် ဘုရားသခင်၏ ရည်ရွယ်ချက်ကို မမြင်ခဲ့သကဲ့သို့ ထိုအရာကို ဘုရားသခင် လုပ်ဆောင်သည့် အဓိပ္ပာယ်နှင့် တန်ဖိုးတို့ကို သဘောပေါက်နားလည်နိုင်ခြင်း မရှိခဲ့ပေ။ ဆိုလိုသည်မှာ လူတို့သည် လူသားမျိုးနွယ်အတွက် အလွန့်အလွန် ကြီးမားသော အကျိုးကျေးဇူးကို မမြင်နိုင်ခဲ့ခြင်း ဖြစ်သည်။ သခင်ယေရှုက ကားစင်တင်သတ်ခံရပြီးနောက် သုံးရက်မြောက်သောနေ့တွင် ပြန်လည်ထမြောက်ခဲ့ကြောင်း၊ လူတို့ရှေ့ ပေါ်ထွန်းကာ ၎င်းတို့နှင့် တွေ့ဆုံခဲ့ကြောင်း၊ စကားပြောခဲ့ကြောင်း၊ အတိတ်အကြောင်း တသသ ပြောဆိုပြီးနောက် ထွက်ခွာသွားခဲ့ကြောင်းကိုသာ ၎င်းတို့ မြင်ခဲ့ကြသည်။ သို့သော် ဘုရားသခင်၏ အလိုတော် ပြည့်စုံခဲ့သည်။ ဤသည်မှာ ကြီးမားသည့် အရေးပါမှုရှိသည် မဟုတ်လော။ (ရှိပါသည်။) ထိုအရာကို လူတို့က နားလည်ခဲ့ကြသလော။ နားမလည်ခဲ့ကြ။ ဤကိစ္စရပ်မှကြည့်လျှင် လူတို့သည် မိမိတို့နှင့်ဆိုင်သည့် မှန်ကန်သော ဆန်းစစ်ချက်တစ်ခုနှင့် ဘုရားသခင်အတွက် မှန်ကန်သော သဘောထားတစ်ခု ရှိရမည်ဖြစ်သည်။ ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ ထိုအရာကို လူတို့က နားလည်သည်ဖြစ်စေ၊ နားမလည်သည်ဖြစ်စေ၊ မိမိတို့ နှုတ်များကို ပိတ်ထားရမည်။ ဤသည်မှာ မှန်ကန်၏။ အရာရာကို သွားလေ့လာရန် မစဉ်းစားနှင့်၊ ယင်းမှာ အဆင်မပြေပေ။ အဘယ်ကြောင့် အဆင်မပြေသနည်း။ ထိုသို့လုပ်ဆောင်ရန် သင် အခွင့်မရှိဟုပြောဖို့ စည်းမျဉ်းမရှိသော်လည်း သင်သည် ရှေ့မတိုးသာအောင်ဖြစ်ကာ အန္တရာယ်ရှိလိမ့်မည် ဖြစ်သည်။ သင်သည် ယခု နားမလည်နိုင်သကဲ့သို့ သဘောပေါက်နားလည်နိုင်ခြင်း မရှိသော်လည်း အမြဲ လေ့လာလိုသည်၊ ဘုရားသခင်ကို အမြဲ ဆန့်ကျင်ရပ်တည်လိုသည်။ သင်သည် လေ့လာခြင်းအားဖြင့် နားမလည်နိုင်ဘဲ သမ္မာတရားကိုလည်း မရှာလျှင်၊ မည်သည့် ပြဿနာများ အလွယ်တကူ ဖြစ်ပေါ်နိုင်သနည်း။ ဘုရားသခင်ကို အထင်လွဲရန် သင့်အတွက် လွယ်လိမ့်မည်။ အစတွင် သင် နားလည်မှုလွဲလိမ့်မည် ဖြစ်ပြီး အမှုအရာများကို ရှင်းလင်းစွာ သင် နားမလည်နိုင်သကဲ့သို့ ဤနားလည်မှုလွဲခြင်းက ဆက်ရှိနေလျှင် သင်သည် အပျက်သဘောဆောင်ပြီး အားနည်းလိမ့်မည်ဖြစ်ကာ ထိုအရာက သင်၏တာဝန် ထမ်းဆောင်ခြင်းနှင့် သင်၏ အသက် ဝင်ရောက်ခြင်းကို ထိခိုက်လိမ့်မည်။ ဤအရာအားလုံး ဆက်စပ်ပေသည်။ များစွာသော အရာတို့ကို တစ်နှစ် သို့မဟုတ် နှစ်နှစ်မျှဖြင့် ရှင်းလင်းစွာ နားမလည်နိုင်ချေ၊ ပြီးလျှင် သမ္မာတရားက အလွန် နက်နဲပေသည်။ ဘုရားသခင်က သင့်ကို ယခု ဉာဏ်အလင်းပေးလျှင်ပင် သင်၏ သေးငယ်သော ဝိညာဉ်ရင့်ကျက်မှုဖြင့် သင် နားလည်နိုင်မည်လော။ အနည်းငယ် သင် နားလည်နိုင်လျှင်ပင် သမ္မာတရားကို အကုန်အစင် သင် နားလည်နိုင်မည်လော။ သင်က “ကမ္ဘာမြေဆွဲအားကို ကျွန်ုပ် သိသည်။ ကမ္ဘာပေါ်တွင် အရာဝတ္ထုများသည် အောက်သို့ကျပြီး အပေါ်သို့ မတက်ဘဲ သင် လေထုကို စွန့်ခွာပြီး အာကာသထဲ သွားလျှင်မူ သင်မျောလွင့်နေသည်မှာ အဘယ့်ကြောင့်နည်း။ သင်သည် ကမ္ဘာမြေ၏ ဆွဲငင်အားရှိသော ဆွဲခြင်းကို သင် စွန့်ခွာမည် ဖြစ်သောကြောင့် ဖြစ်သည်။ ဤအရာကို ကျွန်ုပ် နားလည်သောကြောင့် ဘုရားသခင်၏ လုပ်ဆောင်ချက်များကို ကျွန်ုပ် နားလည်နှင့်ပြီးဖြစ်သည် မဟုတ်လော”ဟု ပြောပေမည်။ ကမ္ဘာမြေဆွဲအားအပေါ် အချုပ်အခြာအာဏာကို ဘုရားသခင် အဘယ်သို့ အတိအကျ ကိုင်စွဲသည်ကို သင် မသိသကဲ့သို့ ထိုအရာ၏ သရုပ်သကန်ကိုသာ သင် နားလည်ခြင်း ဖြစ်သည်။ ယင်းက သင်သည် ထိုအရာအပေါ် အချုပ်အခြာအာဏာကို ဘုရားသခင် စွဲကိုင်ပုံအား သင် နားလည်ပြီးဖြစ်သည်ဟု မဆိုလိုသကဲ့သို့ သင် နားလည်နိုင်လျှင်ပင် ထိုအရာအပေါ် အချုပ်အခြာအာဏာကို သင် စွဲကိုင်နိုင်မည်လော။ လူတို့သည် လေထုကို စွန့်ခွာလျှင် ဒုက္ခရောက်ကြမည်ဖြစ်သည်။ ၎င်းတို့သည် ကမ္ဘာမြေဆွဲအားမရှိဘဲ နေရာအနှံ့ မျောလွင့်ရုံ မျောလွင့်ကာ ပျံသန်းကြမည် ဖြစ်သည်။ ဤအရာမှ မည်သည့်အရာကို သင် မြင်နိုင်သနည်း။ (လူတို့ ဉာဏ်မမီနိုင်သည့် အရာများစွာ ရှိခြင်း ဖြစ်သည်။) လူတို့သည် ဉာဏ်မမီနိုင်သည့်တိုင် ဘုရားသခင်ကို လေ့လာပြီး သူ့ကို စောင့်ကြည့်ရန် အမြဲ ဘုရားသခင်ကို ဆန့်ကျင်ရပ်တည်ကြသည်။ ၎င်းတို့က “ဤကိစ္စရပ်ကို ငါ နားမလည်နိုင်လျှင် သင်သည် ဘုရားသခင် မဟုတ်ပါ”ဟု ဆိုလျက် ၎င်းတို့၏ စိတ်နှလုံးများက သံသယရှိကြသည်။ ဤအမြင်မှာ အဘယ်သို့နည်း။ ဤအမြင်နှင့် ရပ်တည်ချက်တို့က မှားယွင်းသည်။ ယင်းတို့သည် ဘုရားသခင်ကို ဆန့်ကျင်သော ရပ်တည်မှုရှိပြီး အမြဲ လေ့လာရန်မှာ မှားယွင်းပေသည်။ သင်သည် ဘုရားသခင်ကို နားလည်ရမည်ဖြစ်ပြီး “ဤအရာကို ကျွန်ုပ် နားမလည်နိုင်ပါ။ အလွန် နက်နဲပြီး ဘုရားသခင်က ကျွန်ုပ်ကို ဉာဏ်အလင်းပေးလျှင်ပင် ကျွန်ုပ် လုံးလုံးလျားလျား နားလည်နိုင်မည် မဟုတ်ပါ။ ထို့ကြောင့် ကျိုးနွံနာခံသော စိတ်နှလုံးဖြင့် နှစ်အနည်းငယ် ကျွန်ုပ် ရှာဖွေမည်ဖြစ်ပြီး ဘုရားသခင်က ကျွန်ုပ်ကို အဖြေမပေးလျှင် ထိုအကြောင်းကို ကျွန်ုပ် ယခုလောလောဆယ်တွင် ဘေးဖယ်ထားလိုက်မည်။ ကျွန်ုပ်နှင့် ဘုရားသခင်ကြားတွင် အတားအဆီးများ သို့မဟုတ် အထင်လွဲမှုများ မရှိပါ။ ဘုရားသခင်နှင့်ပတ်သက်၍ ကျွန်ုပ် အထင်မလွဲလျှင် သို့မဟုတ် စောဒကတက်ခြင်း မပြုလျှင် သူ့ကို ကျွန်ုပ် အတိုက်အခံလုပ်မည် မဟုတ်ပါ။ သူ့ကို ကျွန်ုပ် အတိုက်အခံ မလုပ်လျှင် သူ့ကို ပုန်ကန်မည်မဟုတ်သကဲ့သို့ သူ့ကို ကျွန်ုပ် ပုန်ကန်ခြင်းမရှိလျှင် သူ့ကို ငြင်းပယ်မည်မဟုတ်၊ သို့မဟုတ် သူ့ထံမှ လမ်းလွဲမည် မဟုတ်ပါ။ ကျွန်ုပ်သည် ဘုရားသခင်၏ နောက်လိုက်တစ်ဦး အစဉ်ထာဝရ ဖြစ်ပါသည်”ဟု ပြောရမည်။ “ထာဝစဉ် ဘုရားသခင်၏ နောက်လိုက်တစ်ဦး”ဖြစ်ခြင်းအတွက် အခြေခံအုတ်မြစ်မှာ အဘယ်နည်း။ ထိုအရာမှာ “ဘုရားသခင် လုပ်ဆောင်သည့်အရာက ကျွန်ုပ်၏ အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ကျွန်ုပ် အမြဲ ကျိုးနွံနာခံကာ လိုက်လျှောက်မည်။ ဘုရားသခင်သည် ကျွန်ုပ်၏ ဘုရားသခင် ဖြစ်နေဆဲဖြစ်ပြီး ကျွန်ုပ်သည် ဖန်ဆင်းခံတစ်ဦး ဖြစ်သည်။ လူသားတစ်ဦးဖြစ်သည်။ ဘုရားသခင်က ကျွန်ုပ်ကို အဘယ်သို့ ဆက်ဆံသည်ဖြစ်စေ ငရဲထဲသို့၊ မီးအိုင်ထဲသို့၊ စာတန်ထံသို့ သို့မဟုတ် နတ်ဆိုးများထံသို့ ပစ်ချသည်ဖြစ်စေ စောဒကတက်ခြင်းများ မရှိဘဲ သူ့ကို ကျွန်ုပ် အမြဲ ကျိုးနွံနာခံမည်။ ဘုရားသခင်၏ အဆင့်အတန်းက မပြောင်းလဲနိုင်သကဲ့သို့ ဖန်ဆင်းခံတစ်ဦးအဖြစ် ကျွန်ုပ်၏ ပင်ကိုလက္ခဏာသည်လည်း မပြောင်းလဲနိုင်ပါ။ ဤအချက် မပြောင်းမလဲ ရှိနေသရွေ့ ဘုရားသခင်နောက် ကျွန်ုပ် လိုက်သင့်ပြီး သူသည် ကျွန်ုပ်၏ ဘုရားသခင် အစဉ်ထာဝရ ဖြစ်သည်”ဟူ၍ ဖြစ်၏။ ဘုရားသခင်၌ သင်၏ ယုံကြည်လက်ခံမှုက ခိုင်မာစွာ အမြစ်တွယ်သည်နှင့် တစ်ပြိုင်နက် သင်သည် သူ့ကို ကျောခိုင်းလိမ့်မည် မဟုတ်။ ဤသည်မှာ ဖန်ဆင်းခံအနေဖြင့် သင်၏ ပင်ကိုလက္ခဏာနှင့် ဘုရားသခင်ကြားက ဆက်နွှယ်မှု ဖြစ်သည်။ သင်၏ စိတ်နှလုံးတွင်ရှိသည့် ဘုရားသခင်၏ ပင်ကိုလက္ခဏာနှင့် နေရာအပြင် ဖန်ဆင်းခံအနေဖြင့် သင် လိုက်နာစောင့်ထိန်းသင့်သည့် သင်၏ ပင်ကိုလက္ခဏာနှင့် နေရာကို သင် ရှင်းလင်းစွာ မြင်နိုင်သည်နှင့်၊ ပြီးလျှင် ဤအရာများက သင်၏ စိတ်နှလုံးတွင် အမြစ်တွယ်သည်နှင့်တစ်ပြိုင်နက် သင်သည် သူ့ထံမှ လမ်းလွဲသွားမည် မဟုတ်ပေ။ ထို့နောက် သင် အားနည်းသည့်အခါတွင်ဖြစ်စေ၊ အပျက်သဘောဆောင်၊ ဝမ်းနည်းသည့်အခါတွင်ဖြစ်စေ၊ သင်၏ အယူအဆများနှင့် မကိုက်သည့် တစ်စုံတစ်ရာ ဖြစ်ပျက်ပြီး ထိုအရာကို သင် ဉာဏ်မမီနိုင် သို့မဟုတ် နားမလည်နိုင်သည့်အခါတွင်ဖြစ်စေ ဤအရာက သင်၏ ဘုရားသခင်နှင့် ဆက်ဆံရေးကို ထိခိုက်နိုင်သလော။ (မထိခိုက်နိုင်ပါ။) သင်သည် ရူပါရုံများနှင့်ဆိုင်သည့် သမ္မာတရားအကြောင်း ရှင်းလင်းနေသရွေ့ အခြေခံအုတ်မြစ်ချပြီး ပတ်ဝန်းကျင်များစွာကို တွေ့ကြုံကာ ဘုရားသခင် လုပ်ဆောင်သည့် အရာတိုင်းတွင် အဓိပ္ပာယ်ရှိသည်ကို သဘောပေါက်သရွေ့ ဘုရားသခင်၏ အမှုတော်ကို သင် သိရှိလိမ့်မည်ဖြစ်ပြီး အယူအဆများ တစ်ဖန် ဖြစ်ပေါ်ဖို့အတွက် ခက်ခဲလိမ့်မည် ဖြစ်သည်။ လူအချို့သည် တစ်စိတ်တစ်ပိုင်းကိုသာ နားလည်နိုင်ကြသည်။ ဥပမာအနေဖြင့် တရားစီရင်ခြင်း၊ ပြစ်တင်ဆုံးမခြင်းတို့နှင့် စပ်လျဉ်း၍ ဘုရားသခင် လုပ်ဆောင်သည့်အရာက အဓိပ္ပာယ်ရှိသည်ဟု လူတို့က ဝန်ခံကြသော်လည်း ပြုပြင်ခံရခြင်းနှင့် ရင်ဆိုင်ရသည့်အခါ အယူအဆများ ရှိကြသည်။ မည်သူက ၎င်းတို့ကို ပြုပြင်သည်ဖြစ်စေ ထိုအရာကို လက်ခံရန် ၎င်းတို့ မလိုမလားဖြစ်ကြပြီး ကိစ္စရပ်က ဘုရားသခင်ထံမှလာသည်ဟု ဝန်မခံကြပေ။ ထိုအရာကို လူက လုပ်ဆောင်ခြင်းဖြစ်ပြီး စာတန်ထံမှလာသည်ဟု ၎င်းတို့ တွေးထင်ကြသည်။ ဤသည်မှာ နောက်ထပ် အမှားတစ်ခု ဖြစ်သည် မဟုတ်လော။ နောက်ထပ် ပြဿနာ ပေါ်လာပြီး သမ္မာတရားကို ရှာဖွေခြင်းအား ဆက်လုပ်ရမည်ဖြစ်သည်။ ဤအရာကို သင် မကျော်လွန်နိုင်လျှင် ဘုရားသခင်၏ အမှုတော်ကို သင် အပြည့်အဝ ကျိုးနွံနာခံနိုင်သလော။ သင်၏ အယူအဆများနှင့် ကိုက်ညီသည့် အရာကိုသာ သင် ကျိုးနွံနာခံနိုင်ပြီး မကိုက်သည့်အရာကို ကျိုးနွံနာခံနိုင်ခြင်း မရှိပေ။ ဤလူစားမျိုးသည် ဘုရားသခင်ကို အလွန်ပင် အလွယ်တကူ အတိုက်အခံ လုပ်နိုင်ပြီး မိမိ၏ စိတ်သဘောထား မပြောင်းလဲသေးသည့်သူတစ်ဦး ဖြစ်သည်။

လူတို့အတွင်းတွင် ၎င်းတို့၏ အချို့သော အယူအဆများ၊ ရှုထောင့်အမြင်များနှင့် ရပ်တည်ချက်တို့ကို မကြာခဏ လွှမ်းမိုးသည့် များစွာသော အတွေးများ၊ စိတ်ကူးများနှင့် အခြေအနေများ ရှိသည်။ ဤအတွေးများ၊ စိတ်ကူးများနှင့် အခြေအနေများကို သမ္မာတရား ရှာဖွေခြင်းမှတစ်ဆင့် တစ်ခုပြီးတစ်ခု ဖြေရှင်းနိုင်လျှင် ယင်းတို့က ဘုရားသခင်နှင့် သင် ဆက်ဆံရေးကို ထိခိုက်လိမ့်မည် မဟုတ်။ ယခုတွင် သင်သည် သေးငယ်သော ဝိညာဉ်ရင့်ကျက်မှု ရှိကောင်းရှိနိုင်ပြီး သမ္မာတရားအပေါ် ပေါ့တန်သော နားလည်မှုဖြင့် ဘုရားသခင်ကို အချိန်တိုအတွင်းသာ ယုံကြည်ပြီး ဖြစ်သောကြောင့်ဖြစ်စေ၊ အခြား အကြောင်းရင်းအမျိုးမျိုးကြောင့်ဖြစ်စေ သင်သည် အလွန်များသည့် သမ္မာတရားများကို နားမလည်ပေ။ သို့သော် စည်းမျဉ်းတစ်ခုကို သင် သဘောပေါက်သင့်သည်။ အပြင်ပန်းမှ ကြည့်ကောင်းသည်ဖြစ်စေ၊ ကြည့်မကောင်းသည်ဖြစ်စေ၊ မှန်သည်ဖြစ်စေ၊ မှားသည်ဖြစ်စေ၊ လူသား အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ဘုရားသခင် လုပ်ဆောင်သည့်အရာတိုင်းကို ကျွန်ုပ် ကျိုးနွံနာခံသင့်သည်။ ကျွန်ုပ်တွင် မှန်သည်လော၊ မှားသည်လောဟူ၍ ဝေဖန်ခွင့်၊ အကဲဖြတ်ခွင့်၊ စိစစ်ခွင့် သို့မဟုတ် လေ့လာပိုင်ခွင့်မရှိပါ။ ကျွန်ုပ် လုပ်ဆောင်သင့်သည့်အရာမှာ ဖန်ဆင်းခံတစ်ဦးအဖြစ် ကျွန်ုပ်၏ တာဝန်ကို ကောင်းမွန်စွာ ဖြည့်ဆည်းပြီးနောက် ကျွန်ုပ် နားလည်သည့် သမ္မာတရားများကို လက်တွေ့လုပ်ဆောင်ရန်၊ ဘုရားသခင်ကို စိတ်ကျေနပ်စေပြီး မှန်သော လမ်းခရီးမှ သွေဖည်မသွားရန် ဖြစ်သည်။ ဘုရားသခင်က ကျွန်ုပ်ကို နားလည်ခွင့်ပေးသမျှ မည်မျှကိုမဆို ကျွန်ုပ် လက်တွေ့လုပ်ဆောင်မည် ဖြစ်ပြီး ဘုရားသခင်က ကျွန်ုပ်ကို ဉာဏ်အလင်းမပေးလျှင်ပင် ကျွန်ုပ် လက်တွေ့လုပ်ဆောင်သင့်သည့်အရာကို ရှာဖွေမည်ဖြစ်သည်။ ဘုရားသခင်က ကျွန်ုပ် နားလည်ရန် မလိုအပ်သည့်အရာတစ်ခုနှင့် ပတ်သက်၍ ကျွန်ုပ်ကို ဉာဏ်အလင်းမပေးလျှင် ကျွန်ုပ် ကျိုးနွံနာခံကာ စောင့်ဆိုင်းမည်ဖြစ်ပြီး တစ်နေ့တွင် ဘုရားသခင်က ကျွန်ုပ်ကို နားလည်ခွင့်ပေးကောင်း ပေးမည် ဟူ၍ဖြစ်သည်။ သခင်ယေရှု၏ ကားစင်တင်ခံရခြင်းကဲ့သို့ပင် နှစ်ပေါင်းနှစ်ထောင်လွန်ပြီးနောက် ဘုရားသခင်၏ နောက်ဆုံးသော ကာလ အမှုတော်ကို လက်ခံခဲ့ကြသည့်လူများသည် အခြေခံအားဖြင့် နားလည်ကြပြီး မိမိတို့၏ လိုက်စားမှုအပေါ် သိပ်စိတ်မဝင်စားသောသူတို့ပင်လျှင် ထိုအရာက အဘယ်အရာ ဖြစ်သည်ကို နားလည်ကြသည်။ သင်သည် ဘုရားသခင်၏ စီမံခန့်ခွဲမှု အစီအစဉ်နှင့် စပ်လျဉ်းသည့် ကြီးမားသော အမှုအချို့ကို ယခု နားလည်ကောင်း နားလည်နိုင်မည် မဟုတ်သော်လည်း သမ္မာတရားကို နားမလည်သောကြောင့် သူ့ကို သင် အထင်လွဲပြီး သူ၏တည်ရှိခြင်းကို ငြင်းပယ်သည်။ ယင်းက သင်နှင့် ဘုရားသခင်ကြားက ပုံမှန်ဆက်ဆံရေးကို ဖြိုဖျက်လေသည်။ ဤသည်မှာ ကြီးလေးသော အမှားတစ်ခု ဖြစ်သည်။ သင့်အနေဖြင့် “ကျွန်ုပ် နားမလည်သည့် ဤအရာများအတွက် ကျွန်ုပ် စောင့်သာစောင့်လိုက်မည်။ ဘုရားသခင်က လူသားမျိုးနွယ်ကို တစ်နေ့တွင် ဉာဏ်အလင်းပေးသည့်အခါ ယင်းတို့အားလုံးကို ကျွန်ုပ် နားလည်ကောင်း နားလည်နိုင်သည်”ဟု ပြောသည့် သဘောထား၊ ရှုထောင့်အမြင်နှင့် ရပ်တည်ချက်တစ်ခု ရှိသင့်ပေသည်။ သခင်ယေရှု ထွက်ခွာခဲ့ချိန်တွင် သူက “သင်တို့အား ငါပြောစရာ စကားအများ ရှိသော်လည်း သင်တို့သည် ယခုမခံနိုင်ကြ”ဟု ဆိုခဲ့သည်။ အဘယ်ကြောင့် ၎င်းတို့ မခံနိုင်ခဲ့ကြသနည်း။ အဘယ်ကြောင့်ဆိုသော် လူတို့၏ ဝိညာဉ်ရင့်ကျက်မှုက အလွန် မရင့်ကျက်သကဲ့သို့ ၎င်းတို့ သဘောပေါက်နားလည်နိုင်မည် မဟုတ်သောကြောင့် ဖြစ်ပေသည်။ ထိုအရာမှာ သုံးနှစ် သို့မဟုတ် ငါးနှစ်အရွယ် ကလေးတစ်ဦးကို ငွေရှာခြင်း သို့မဟုတ် မိသားစုကို ထောက်ပံ့ပေးခြင်းအကြောင်းကို ပြောပြခြင်းနှင့် တူသည်။ ထိုအရာကို သူ ကြားလိမ့်မည် ဖြစ်သော်လည်း သူနှင့် အလွန် အလှမ်းဝေးသည်မှာ သူ နားမလည်နိုင်သကဲ့သို့ ထိုအရာကို သူ လက်လှမ်းမမီနိုင်ဟု ခံစားရပေသည်။ ဘုရားသခင်က လူသားမျိုးနွယ်ကို ပြောပြလိုသည့် လူတို့ နားလည်သင့်သော အရာများစွာရှိသော်လည်း လူသားမျိုးနွယ်၏ မရင့်ကျက်သော ဝိညာဉ်ရင့်ကျက်မှုကြောင့်၊ သို့မဟုတ် ဘုရားသခင်၏ အမှုတော် လုပ်ငန်းစဉ်များကို လူသားထံ လုံးဝ ထုတ်ဖော်ခြင်း မရှိသေးသကဲ့သို့ လူတို့က ယင်းတို့ကို မတွေ့ကြုံရသေးသောကြောင့် ဤအရာများကို အလွန်စောစီးစွာ သိရှိထားလျှင် ၎င်းတို့ နားလည်မည် မဟုတ်ပေ။ ၎င်းတို့ နားထောင်ကြလျှင်ပင် အယူဝါဒအဖြစ် သဘောထားမည်ဖြစ်ကာ အရှိအတိုင်းကို နားလည်ကြမည်ဖြစ်သော်လည်း ဘုရားသခင်က မည်သည့်အရာ ပြောနေသည်ကို အမှန်တကယ် သိကြမည် မဟုတ်ပေ။ ထို့ကြောင့် ဘုရားသခင်က စကားမပြောခြင်း ဖြစ်သည်။ ဘုရားသခင်အတွက် စကားမပြောရန် သင့်တော်သလော။ လူသားအတွက် အကျိုးကျေးဇူး တစ်ခုတလေ ရှိသလော။ (ရှိပါသည်။) ထိုအရာက လူတို့၏ အသက်တာများ ကြီးထွားခြင်းကို နှောင့်နှေးစေလိမ့်မည်လော။ သင်၏ နေ့စဉ် အသက်တာ သို့မဟုတ် သင်၏ ပုံမှန် လိုက်စားမှုကို သက်ရောက်မှု မရှိသဖြင့် နှောင့်နှေးမှု တစ်ခုတလေ သေချာပေါက် ရှိမည်မဟုတ်၊ လုံးဝ ရှိမည်မဟုတ်။ ထို့ကြောင့် ဤသည်မှာ အရေးအကြီးဆုံးသော အရာဖြစ်သည်နှင့်အမျှ သင်၏ စိတ်နှလုံးကို သင် ဖြေလျှော့ကာ သမ္မာတရားကိုသာ လိုက်စားလေသည်။ နောက်ဆုံးတွင် အားလုံးက သမ္မာတရား လိုက်စားခြင်းနှင့် သက်ဆိုင်သည်။ သမ္မာတရားကို သင် လိုက်စားလျှင် ဘုရားသခင် လုပ်ဆောင်သည့် အရာအချို့ရှိ နက်နဲမှုများ၊ သူ လုပ်ဆောင်သမျှရှိ သူ၏ ဉာဏ်ပညာ၊ အံ့ဖွယ်ဖြစ်ခြင်းနှင့် စိတ်သဘောထားအပြင် လူသားမျိုးနွယ်က နားလည်သင့်သည့် အရာများသည် ဘုရားသခင်နောက်လိုက်ခြင်း၏ လုပ်ငန်းစဉ်မှတစ်ဆင့် တဖြည်းဖြည်း ရှင်းလင်းလာလိမ့်မည်။ ဘုရားသခင်ကို သိကျွမ်းခြင်း ရရှိခြင်းတွင် ပါဝင်သည့် ကဏ္ဍများစွာရှိပြီး ဘုရားသခင်နှင့် သင်၏ ဆက်ဆံမှုများ၊ ပေါင်းသင်းမှုများနှင့် ဆက်သွယ်မှု ဖြစ်စဉ်တွင် သူ၏ နှုတ်ကပတ်တော်များကို သင် တွေ့ကြုံရမည်၊ သူ၏ နှုတ်ကပတ်တော်များကို သင် တွေ့ကြုံခံစားရမည်၊ သူ၏ အမှုတော်အပြင် သင့်အပေါ် သူ၏ ဉာဏ်အလင်းပေးခြင်းနှင့် လမ်းပြခြင်းတို့ကို သင် တွေ့ကြုံခံစားရမည်ဖြစ်သည်။ ဤလုပ်ငန်းစဉ်အတောအတွင်းတွင် သိပင်မသိလိုက်ဘဲ သင်သည် ဘုရားသခင်ကို သိမြင်မှု ရရှိလိမ့်မည်။ ဆိုလိုသည်မှာ သင့်အပေါ် သူ၏ အချုပ်အခြာအာဏာနှင့် အစီအစဉ်ကို တွေ့ကြုံခံစားခြင်း လုပ်ငန်းစဉ်မှတစ်ဆင့် ဘုရားသခင်အပေါ် သိနားလည်ခြင်းကို သင် တဖြည်းဖြည်း ရရှိလိမ့်မည်ဖြစ်သည်။ ဤလုပ်ငန်းစဉ်များကို သင် မဖြတ်သန်းဘဲ ဘုရားသခင်၏ အမှုကို သိမြင်ရန် သင်၏ စိတ်ကူးစိတ်သန်းကို အားကိုးလျက် နေ့တိုင်း ကောင်းကင်သို့သာ မျက်လုံးပြူး ကြည့်ရုံသာ ကြည့်နေလျှင် မည်သည့်အခါတွင်မျှ သင် သိနားလည်မှု ရရှိလိမ့်မည် မဟုတ်။ နောက်ဆုံးတွင် သင်သည် သံသယရှိကာ “ဘုရားသခင် အဘယ်မှာနည်း။ လကို သူ ဖန်ဆင်းခဲ့သလော။ မနက်တွင် နေထွက်ပြီး ညတွင် နေဝင်သည်။ ဤသည်မှာ အရာခပ်သိမ်းအပေါ် အချုပ်အခြာအာဏာကို ဘုရားသခင် ကိုင်စွဲပုံဖြစ်သလော”ဟု ပြောလိမ့်မည် ဖြစ်သည်။ ဤသို့သော သိနားလည်မှုမျိုးက အနှစ်မဲ့ပြီး သင်၏ ယုံကြည်ချက်သည် အနှစ်မဲ့သော စကားများသာ ဖြစ်လာလိမ့်မည်။ ဘုရားသခင်ကို ယုံကြည်သလောဟု တစ်စုံတစ်ဦးက သင့်ကို မေးလျှင် သင်က “ဘုရားသခင်ကို ကျွန်ုပ် ယုံကြည်ပါသည်။ ကျွန်ုပ်တွင် ယုံကြည်ကိုးကွယ်မှု ရှိသည်။ ကျွန်ုပ်သည် ခရစ်ယာန်တစ်ဦး ဖြစ်သည်”ဟု ပြောပေမည်။ ထို့နောက် ၎င်းတို့က “အဘယ်ကြောင့် သင် ဗုဒ္ဓဘာသာဝင်တစ်ဦး မဖြစ်သနည်း”ဟု မေးလျှင် သင်က “ဗုဒ္ဓဘာသာသည် စစ်မှန်သော လမ်းခရီးမဟုတ်၊ ခရစ်ယာန်ဘာသာက စစ်မှန်သော လမ်းခရီးဖြစ်သည်”ဟု ပြောပေမည်။ ဤအရာကိုသာ သင် ပြောနိုင်သည့် အချက်က သင့်ထံတွင် အတွေ့အကြုံမရှိသကဲ့သို့ မည်သည့်အရာကိုမျှ သင် မရရှိသေးကြောင်းကို သက်သေပြပေသည်။ ဘုရားသခင်နှင့် ပတ်သက်သမျှအားလုံး၊ သူ၏ အရာအားလုံးနှင့် ဖြစ်ခြင်း၊ သူ၏ စိတ်သဘောထား၊ လူသားမျိုးနွယ်နှင့် အရာခပ်သိမ်းအတွက် သူ၏ အချုပ်အခြာအာဏာနှင့် သူ၏ အစီအစဉ်များ၊ သူ့နှုတ်ကပတ်တော်များ၏ စစ်မှန်မှုနှင့် မှန်ကန်တိကျမှု၊ လူသားမျိုးနွယ်အတွက် ယင်းတို့၏ အရေးပါမှု၊ တည်ဆောက်စရာ ဖြစ်ခြင်းနှင့် တန်ဖိုးတို့အပြင် စမ်းသပ်မှုများ၊ ဆုံးမပဲ့ပြင်ခြင်း၊ ဉာဏ်အလင်းပေးခြင်းနှင့် အလင်းပြခြင်း၊ နှစ်သိမ့်ခြင်းနှင့် တိုက်တွန်းခြင်းမှတစ်ဆင့်ဖြစ်သည့် သူ၏ အမှုပြုခြင်း နည်းလမ်းအချို့၊ ပြီးလျှင် လူအတွက် သူ၏ အထူး လမ်းပြခြင်းအချို့၊ ဤအရာများကို သင် ကိုယ်တိုင်ကိုယ်ကျ မတွေ့ကြုံသေးလျှင်၊ အမှန်တကယ် မမြည်းစမ်းရသေးလျှင် ဘုရားသခင်နှင့် သင်၏ ဆက်ဆံရေးသည် ပုံမှန် ဖြစ်နိုင်သလော။ သူ့ကို သင် အမှန်တကယ် ကျိုးနွံနာခံနိုင်သလော။ ဘုရားသခင်အပေါ် သင်၏ သိနားလည်မှုသည် စစ်မှန်သည့် သိနားလည်မှု လုံးဝ မရှိဘဲ အမြဲ မေးခွန်းသင်္ကေတ၊ မေးခွန်းသင်္ကေတ တစ်သီတစ်တန်း ဖြစ်နေလိမ့်မည်။ ထို့ကြောင့် ဘုရားသခင်နှင့် သင်၏ ဆက်ဆံရေးသည် ပုံမှန် ဖြစ်သလော။ ထိုအရာသည် ဖန်ဆင်းခံနှင့် ဖန်ဆင်းရှင်ကြားက ဆက်ဆံရေး အမှန်တကယ် ဖြစ်သလော။ ဤအမေးသင်္ကေတက မည်သည့်အရာကို အတိအကျ ကိုယ်စားပြုသနည်း။ ဘုရားသခင်သည် ပင်ကိုလက္ခဏာဖြစ်စေ၊ အဆင့်အတန်းဖြစ်စေ၊ သူ၏ အနှစ်သာရတွင်ဖြစ်စေ သင့်အတွက် အစဉ်ထာဝရ အကျွမ်းတဝင်မရှိပေ။ သူသည် သင်၏ မိသားစုမဟုတ်၊ သင်၏ ဆွေမျိုး မဟုတ်။ သူသည် သင် မသိဖူးသည့် အခြားကမ္ဘာတစ်ခုမှ ရောက်လာသော လူစိမ်းတစ်ဦးကဲ့သို့ အမြဲ ထင်ရသည်။ ထို့ကြောင့် ဘုရားသခင်နှင့် သင်၏ ဆက်ဆံရေးက အမှန်တကယ် မည်သည့်အရာဖြစ်သည်ကို ရှင်းပြရန် မလွယ်ပေ။ သို့သော် ထိုအရာသည် ဖန်ဆင်းခံနှင့် ဖန်ဆင်းရှင်ကြား ဆက်ဆံရေးနှင့် တကယ်ကို ကိုက်ညီခြင်း မရှိပေ။

ဘုရားသခင်ကို ယုံကြည်ခြင်းအတွက် အဓိက အချက်များမှာ မည်သည့်အရာနည်း။ ဘုရားသခင်၌ ယုံကြည်ခြင်းကို ဘဝတွင် လူတို့ရှိသင့်သည့် စစ်မှန်မှုအဖြစ်သို့ မည်သို့ ပြောင်းလဲရမည်နည်း။ ကျိုးနွံနာခံခြင်းကို မည်သို့ စွမ်းဆောင်ပြီး ဘုရားသခင်ကို မည်သို့ ရရှိမည်နည်း။ သင်သည် သူ၏ နှုတ်ကပတ်တော်များကို တွေ့ကြုံခြင်းအပေါ် မှီခိုရမည်ဖြစ်ပြီး အရေးအကြီးဆုံးမှာ ဘုရားသခင်ကို သင် ကျိုးနွံနာခံပြီး မရရှိနိုင်မီ သူ၏ တရားစီရင်ခြင်းနှင့် ပြစ်တင်ဆုံးမမှုတို့ကို တွေ့ကြုံခြင်းအပေါ် မှီခိုရမည်ဖြစ်သည်။ လူများစွာတို့သည် မိမိတို့၏တာဝန်ကို ထမ်းဆောင်ရန် လိုလားနေကြသော်လည်း သူ၏ အမှုတော်အား မည်သို့ တွေ့ကြုံရမည်ကို နားမလည်ကြပေ။ ထိုသို့တွေ့ကြုံရန် သူ၏ တရားစီရင်ခြင်းနှင့် ပြစ်တင်ဆုံးမခြင်း၊ သူ၏ ပြုပြင်ခြင်း၊ စမ်းသပ်မှုများနှင့် စစ်ဆေးခြင်းတို့ကို သင် တွေ့ကြုံရမည်။ ဘုရားသခင်၏ သတ်မှတ်ချက်အားလုံးကို လက်တွေ့လုပ်ဆောင်ရမည်၊ ဝင်ရောက်ကာ ရရှိရမည်ဖြစ်သည်။ ဤအရာကို ဘုရားသခင်၏ အမှုတော်အား တွေ့ကြုံခြင်းဟု ခေါ်သည်။ ထိုအရာကို တွေ့ကြုံရန် သူနှင့်အတူ ပုံမှန် ဆက်ဆံရေးတစ်ခု ထူထောင်ရမည်၊ သင်သည် ဘုရားသခင်ကို ကျိုးနွံနာခံသည့် စိတ်နှလုံးဖြင့် အမြဲ ဆုတောင်းကာ သူ့ထံမှ ရှာဖွေရမည်ဖြစ်သည်။ မည်သည့်အရာ ဖြစ်ပျက်သည်ဖြစ်စေ၊ မည်သည့် အခက်အခဲများကို သင် ရင်ဆိုင်ရသည်ဖြစ်စေ ဘုရားသခင်ကို သင် မှီခိုပြီး အားကိုးရမည်ဖြစ်သည်၊ သင်သည် သူ၏ နှုတ်ကပတ်တော်များ၌ အဖြေများနှင့် လမ်းကြောင်းတို့ကို ရှာဖွေပြီး အမြဲ ဆုတောင်းကာ သူနှင့်အတူ မိတ်သဟာယပြုရမည်ဖြစ်သည်။ ဘုရားသခင်၏ အမှုတော်ကို တွေ့ကြုံခြင်းသည် သူနှင့်အတူ အဆက်အသွယ်ရှိကာ သူ၏ နှုတ်ကပတ်တော်များနှင့် အမှုတော်ကို ကျိုးနွံနာခံရန်၊ သင့်ထံတွင် ပြဿနာများ သို့မဟုတ် အခက်အခဲများ ရှိသည့်အခါ သူ့ထံ ဆုတောင်းပြီး သူ့ထံမှ ရှာဖွေရန် ဖြစ်သည်။ ဤနည်းဖြင့် အတွေ့အကြုံများစွာ ရှိကာ သမ္မာတရားကို သင် နားလည်သည်နှင့်တစ်ပြိုင်နက် ဖြစ်ပျက်သည့်အရာများအတွက် ဘုရားနှုတ်ကပတ်တော်များအား မည်သို့ အသုံးပြုရမည်ကို သင် သင်ယူပြီးဖြစ်လိမ့်မည်။ ဘုရားနှုတ်ကပတ်တော်များကို အသုံးပြုရန် နည်းလမ်းများစွာရှိသည်။ ဥပမာအားဖြင့် အမှုအရာများ ဖြစ်ပျက်သည့်အခါ ဆုတောင်းခြင်းနှင့် ရှာဖွေခြင်းအားဖြင့် ဖြစ်သည်။ ထိုသို့ဖြင့် လူတို့ မည်သို့ ပြုမူဆောင်ရွက်သင့်ပုံ၊ စည်းမျဉ်းများက မည်သည့်အရာ ဖြစ်သည်ဆိုသည်နှင့် လူတို့အတွက် ဘုရားသခင်၏ ရည်ရွယ်ချက်များနှင့် သတ်မှတ်ချက်များက မည်သည့်အရာများ ဖြစ်သည်ဆိုသည်တို့ကို ဘုရားနှုတ်ကပတ်တော်များက မည်သို့ ရှင်းလင်းစွာ ဖော်ပြသည်ကို မြင်လေသည်။ ဤအရာအားလုံးကို သင် သိပြီး ဘုရားသခင်၏ လိုအင်ဆန္ဒများကို နားလည်သည့်အခါ သင်သည် ဘုရားသခင်နှင့်ဆိုင်သည့် အသိနှင့် နားလည်မှုအချို့ ရှိလိမ့်မည်ဖြစ်သည်။ စမ်းသပ်မှုများနှင့် ရင်ဆိုင်ရသည့်အခါ သင်သည် “ထိုသို့သော ကြီးမားသည့် စမ်းသပ်မှုများနှင့်ပတ်သက်၍ ဘုရားနှုတ်ကပတ်တော်က မည်သည့်အရာ ပြောသနည်း။ လူတို့ကို ဘုရားသခင် စစ်ကြောခြင်း၏ အဓိပ္ပာယ်မှာ အဘယ်နည်း။ အဘယ်ကြောင့် လူတို့ကို သူ စစ်ကြောချင်သနည်း”ဟူသည်တို့ကို ရှာဖွေသင့်သည်။ သင်သည် ဖောက်ပြန်ပျက်စီးသည်၊ အမြဲ ပုန်ကန်တတ်ပြီး နာခံခြင်းမရှိကြောင်းနှင့် သူ့ကို သင် ကျိုးနွံနာခံခြင်း မရှိဘဲ စဉ်ဆက်မပြတ် စိတ်ကူးများနှင့် အယူအဆများ ရှိကြောင်း၊ ပြီးလျှင် ဘုရားသခင်က စမ်းသပ်မှုများမှတစ်ဆင့် သင့်ကို သန့်စင်စေလိုကြောင်းကို ဘုရားနှုတ်ကပတ်တော်များက ပြောသည်။ မည်သည့်အရာကို သင် တွေ့ကြုံသည်ဖြစ်စေ၊ နှိပ်စက်ညှဉ်းပန်းခြင်းနှင့် စမ်းသပ်မှုများဖြစ်စေ၊ ပြုပြင်ခံရခြင်း၊ ဆုံးမပဲ့ပြင်ခံရခြင်းနှင့် အပြစ်ဒဏ်ပေးခံရခြင်းဖြစ်စေ၊ ဘုရားသခင်က သင့်အတွက် မည်သည့် ပတ်ဝန်းကျင်ကို စီစဉ်ပေးသည်ဖြစ်စေ၊ မည်သည့် နည်းလမ်းကို သူ အသုံးပြုသည်ဖြစ်စေ သင်သည် ဘုရားနှုတ်ကပတ်တော်များတွင် အဖြေများနှင့် အခြေခံအကြောင်းရင်းကို အမြဲရှာရမည်ဖြစ်ပြီး သူ၏ ရည်ရွယ်ချက်များနှင့် သင်နှင့်ဆိုင်သည့် တောင်းဆိုချက်များကို ရှာဖွေရမည် ဖြစ်သည်။ ဆိုလိုသည်မှာ မည်သည့်အရာ ဖြစ်ပျက်သည်ဖြစ်စေ မည်သည့်အရာ ဘုရားသခင် ပြောဆိုထားပြီးဖြစ်သည်၊ လူတို့အား မည်သို့ လက်တွေ့လုပ်ဆောင်ရန် သူ အလိုရှိသည်၊ လူတို့အပေါ် သူ၏ သတ်မှတ်ချက်များက မည်သည့်အရာဖြစ်သည်ဆိုသည်နှင့် သူ၏ ရည်ရွယ်ချက်များက မည်သည့်အရာဖြစ်သည်ဆိုသည်တို့ကို ပထမဆုံး သင် စဉ်းစားရမည်ဖြစ်သည်။ ဤအရာများကို နားလည်လော့။ ပြီးလျှင် ဘုရားသခင်၏ အမှုတော်အား မည်သို့ တွေ့ကြုံရမည်ကို သင် သိရှိလိမ့်မည်။ သင်၏ စိတ်နှလုံးတွင် ဘုရားသခင်အတွက် နေရာမရှိသကဲ့သို့ သမ္မာတရားကို သင် မချစ်ဘဲ လူများ၊ စာအုပ်များ၊ သို့မဟုတ် ကျော်ကြားပြီး ကြီးမြတ်သည့် လူများက မည်သည့်အရာပြောသည် သို့မဟုတ် ဤအရာ ဖြစ်ပျက်သည့်အခါ ဘာသာတရားမရှိသူများက မည်သည့်အရာ လုပ်ဆောင်ကြသည်ဆိုသည်ကို အမြဲ စဉ်းစားလျှင်၊ ဤနည်းဖြင့် သင် ရှာဖွေကာ လက်တွေ့လုပ်ဆောင်လျှင် သင်သည် မယုံကြည်သူများနှင့် ဆိုင်သည်။ အဘယ့်ကြောင့်ဆိုသော် သင်၏ အတွေးများနှင့် လမ်းကြောင်းသည် ဘာသာတရားမရှိသူများနှင့် အတူတူပင် ဖြစ်သောကြောင့် ဖြစ်သည်။ သင်သည် ဘုရားသခင်ကို ယုံကြည်သည့် တစ်စုံတစ်ဦးဖြစ်သော်လည်း သင်၏ အတွေးအခေါ်သည် ဘာသာတရားမရှိသူများနှင့် အတူတူပင်ဖြစ်ပြီး ဘာသာတရားမရှိသူများ၏ လမ်းကြောင်းကို သင် လျှောက်လျှင် ဤသည်မှာ မှားယွင်းသော လမ်းနှင့် တစ်ဖက်ပိတ်လမ်းတစ်ခု ဖြစ်သည်။ ယင်းမှာ ဘုရားသခင်ကို ယုံကြည်သည့် တစ်စုံတစ်ဦးက လုပ်ဆောင်သင့်သည့်အရာ သို့မဟုတ် လျှောက်သင့်သည့် လမ်းကြောင်း မဟုတ်ပေ။ အသင်းတော် အတွင်းတွင် ဤကဲ့သို့သော လူများရှိကြပြီး ၎င်းတို့သည် မယုံကြည်သူများနှင့် ဆိုင်သည်၊ အသင်းတော်ထဲတွင် ပုန်းကွယ်နေသည့် ဘာသာတရားမရှိသူများဖြစ်သည်။

လူနှင့် ဘုရားသခင်သည် မည်သို့ ဆက်သွယ်ကြသနည်း။ သင်သည် ဘုရားသခင်ကို မည်သို့ သိရှိနိုင်သနည်း။ လူ့အပေါ် မည်သို့ သူ အမှုပြုသနည်း။ သူ၏ နှုတ်ကပတ်တော်များကို အသုံးပြုခြင်းအားဖြင့် ဖြစ်သည်။ ယင်းမှတစ်ဆင့် သူသည် သူ၏ ရည်ရွယ်ချက်များကို ထုတ်ဖော်ပြသည်၊ သင် လျှောက်သင့်သည့် လမ်းကြောင်းဆီသို့ သင့်ကို လမ်းပြသည်၊ သင့်ကို စမ်းသပ်ပြီး သင့်အတွက် သူ၏ သတ်မှတ်ချက်များနှင့် စံနှုန်းများကို ပြောပြသည်။ သိပင်မသိလိုက်ဘဲနှင့် လူတို့သည် ဘုရားနှုတ်ကပတ်တော်များရှိ သမ္မာတရား၏ သွင်ပြင်လက္ခဏာအားလုံးကို နားလည်ကြသည်။ လူတို့အား မည်သို့ဆက်ဆံပြီး ကိစ္စရပ်များအား မည်သို့ ကိုင်တွယ်ရမည်၊ မိမိတို့၏ ညီအစ်ကို မောင်နှမများ၊ အသင်းတော် အလုပ်နှင့် မိမိတို့၏ တာဝန်ကို မည်သို့ သဘောထားပြုမူရမည်၊ စမ်းသပ်မှုများအား မည်သို့ တွေ့ကြုံရမည်၊ ဘုရားသခင်ကို မည်သို့ သစ္စာစောင့်သိရမည်၊ မည်သို့ စွန့်လွှတ်ရမည်၊ ဘာသာမဲ့သူများ၏ လောကကို မည်သို့ သဘောထားပြုမူရမည် စသည်တို့နောက်ကွယ်ရှိ စည်းမျဉ်းများ ဖြစ်လေသည်။ ဤအရာအားလုံး ဘုရားနှုတ်ကပတ်တော်တွင် ရှိပြီး သူက လူသားမျိုးနွယ်အား ပြောပြပြီး ဖြစ်သည်။ သို့သော် နောက်ဆုံးတွင် လူက ထိုအရာကို မည်သည့် အတိုင်းအတာထိ တွေ့ကြုံသနည်း။ လူတို့သည် ဘုရားသခင်ကို သူ၏ နှုတ်ကပတ်တော်များတွင် တွေ့မြင်နိုင်ပြီး သူနှင့် မျက်နှာချင်းဆိုင်လာနိုင်သည်။ တစ်စုံတစ်ဦးက “သင် ယုံကြည်သည့် ဘုရားသခင်က မည်သည့်နေရာတွင် ရှိသနည်း”ဟု မေးကောင်းမေးနိုင်သည်။ ထိုအရာကို မတွေ့ကြုံသေးသည့် သူတို့သည် နားမလည်နိုင်ပေ။ “ဟုတ်ပါသည်၊ ဘုရားသခင် အဘယ်မှာနည်း။ သူသည် ကျွန်ုပ်ထံ လုံးဝ မပေါ်ထွန်းဖူးပါ။ သူသည် တတိယကောင်းကင်ဘုံတွင်ရှိသည်ဟု အမြဲ ပြောသော်လည်း သူ့ကို ကျွန်ုပ် လုံးဝ မတွေ့ဖူးပါ။ ဘုရားသခင် အမှန်တကယ် မည်မျှ ကြီးမားသည်၊ မည်မျှ မြင့်မားသည် သို့မဟုတ် မည်မျှ အနန္တတန်ခိုးရှိပြီး အရာခပ်သိမ်းသိသည်ကို ကျွန်ုပ် မသိပါ”ဟူ၍ ဖြစ်သည်။ အတွေ့အကြုံရှိသည့်သူတို့က “ထိုအရာများသည် အရေးမကြီးပါ။ ဘုရားသခင်ကို ကျွန်ုပ် စယုံကြည်သည့်ရက်ကတည်းက ဘုရားနှုတ်ကပတ်တော်များကို ကျွန်ုပ် ထိတွေ့ခဲ့သည်။ ယခု သူ့ကို ကျွန်ုပ် အနှစ်နှစ်ဆယ်၊ သုံးဆယ်ကြာ ယုံကြည်ပြီးဖြစ်ကာ သူ၏ နှုတ်ကပတ်တော်များတွင် သူ၏ စိတ်သဘောထားနှင့် အနှစ်သာရကို ကျွန်ုပ် မြင်ပြီး သူ့အပေါ် သိနားလည်မှုနှင့် သိကျွမ်းမှုအချို့ ကျွန်ုပ် ရှိသည်။ ဤနှစ်ကာလများတစ်လျှောက်လုံးတွင် သူ၏ နှုတ်ကပတ်တော်များကို တွေ့ကြုံပြီးနောက် တစ်နေ့တွင် ဘုရားသခင်က ကျွန်ုပ်ထံ လာပြီး ကျွန်ုပ်နှင့် စကားပြောလျှင်၊ ကျွန်ုပ်နှင့် ပတ်သက်လျှင် သူသည် ထိုနှုတ်ကပတ်တော်များကို ဖော်ပြခဲ့သည့် ဘုရားသခင် ဖြစ်ကြောင်း၊ သူသည် ကျွန်ုပ် ယုံကြည်သည့်သူဖြစ်ကြောင်းကို သံသယမရှိဘဲ ကျွန်ုပ် အတည်ပြုနိုင်မည်ဖြစ်သည်။ သူ မည်သည့်အရာနှင့် တူသည်ဖြစ်စေ၊ သူ၏ နှုတ်ကပတ်တော်များနှင့် ဤအရာများက တစ်ခုတည်းသော အရင်းအမြစ်နှင့် သက်ဆိုင်သရွေ့ သူသည် ကျွန်ုပ် ယုံကြည်သည့် ဘုရားသခင်၊ ကောင်းကင်ဘုံမှလာသည့် ဘုရားသခင်၊ ကျွန်ုပ်၏ ကံကြမ္မာနှင့် အရာခပ်သိမ်းအပေါ် အချုပ်အခြာအာဏာ ရှိသည့် သူဖြစ်သည်။ ယင်းမှာ သူသာဖြစ်သည်”ဟု ပြောကြမည်ဖြစ်သည်။ ဤအချိန်တွင် ဘုရားသခင်အနေဖြင့် သင့်ကို ကောင်းကင်ဘုံမှ စကားပြောရန် လိုအပ်ဦးမည်လော။ (မလိုအပ်ပါ။) ဘုရားသခင်က မည်သည့် ပုံစံ သို့မဟုတ် ပုံသဏ္ဌာန် ဆောင်ယူသည်ဖြစ်စေ ထိုအရာကို သင် မြင်ရန်မလိုပေ။ မလိုအပ်ပေ။ သင်သည် ထိုသိချင်စိတ်ပြင်းပြခြင်း ရှိမည်မဟုတ်။ သို့သော် အဘယ်ကြောင့်နည်း။ ဤသို့ နှစ်ချီတွေ့ကြုံပြီးနောက်တွင် ဘုရားသခင်နှင့် ထိတွေ့ဆက်ဆံခြင်းဖြင့် သူ့ကို သင် သိကျွမ်းကြောင်း သို့မဟုတ် အလွန် ရင်းနှီးကြောင်း သင် မပြောနိုင်သော်လည်း အနည်းဆုံးအနေဖြင့် သူ၏ နှုတ်ကပတ်တော်များမှတစ်ဆင့်လည်းကောင်း၊ ထိုနှုတ်ကပတ်တော်များနှင့် သူ၏ အမှုတော်တို့ကို သင်၏ အတွေ့အကြုံမှတစ်ဆင့်လည်းကောင်း သင်သည် သူနှင့် သူစိမ်းတစ်ဦး မဟုတ်တော့ပေ။ သူသည် သင်၏ ဘဝကို လမ်းပြလျက် သင်နှင့်အတူ ရှိသည်၊ သင်၏ နေ့ရက်စဉ်တိုင်းနှင့် သင်၏ ကံကြမ္မာတို့အပေါ် အချုပ်အခြာအာဏာရှိလေသည်။ သင်၏ ဝမ်းမြောက်ခြင်း၊ ဝမ်းနည်းခြင်း၊ ဒေါသနှင့် ပျော်ရွှင်မှုအားလုံးကို အလွန်ကောင်းစွာ သူ နားလည်ပြီး သူနှင့်ပတ်သက်သော ထိုအရာများကိုလည်း သင် သိလေသည်။ သင်သည် သူ့ကို အထင်မလွဲ သို့မဟုတ် သူနှင့်ပတ်သက်၍ မညည်းညူတော့သည့်အပြင် သင်၏ စိတ်နှလုံးရှိ သူ၏ နေရာမှာ သူ နန်းထိုင်ပြီး ဘုရင်အဖြစ် စိုးစံသည်၊ သင်၏ ဖြစ်တည်မှုတစ်ခုလုံးကို ထိန်းချုပ်နိုင်သည်ဟုပင် သင် ပြောနိုင်လေသည်။ “ဘုရင်အဖြစ် စိုးစံ”ခြင်းက မည်သည့်အရာကို ဆိုလိုသနည်း။ မည်သည့်အရာ ဖြစ်ပျက်သည်ဖြစ်စေ ဖြေရှင်းရန် ဘုရားနှုတ်ကပတ်တော်များကို သင် အသုံးပြုပြီး သူ၏ နှုတ်ကပတ်တော်များက သင့်စိတ်နှလုံး၏ ဆရာသခင်ဖြစ်သည်ဟု ဆိုလိုပေသည်။ သင်သည် ဆရာသခင် မဟုတ်တော့ပေ။ သင်၏ အသိပညာနှင့် သညာ၊ သင် ဖတ်ရှုခဲ့သည့် စာအုပ်များ၊ သင့်ဘဝ၏ အတွေ့အကြုံများနှင့် အဖြစ်အပျက်များဖြစ်သည့် ဤအရာအားလုံးက သင့်ကို မဦးဆောင်နိုင်ပေ။ ဘုရားနှုတ်ကပတ်တော်များက အရာရာတွင် သင့်ကို ဦးဆောင်လမ်းပြလိမ့်မည်။ ယင်းတို့သည် သင့်ဘဝ၏ လမ်းညွှန်စာအုပ် ဖြစ်လာလိမ့်မည်၊ သင်၏ လက်တွေကျသည့် ဘဝတွင် နေ့စဉ် ထုတ်ဖော်ကာ အသက်ရှင်နေထိုင်လိမ့်မည်။ ဤသည်မှာ သမ္မာတရား လက်တွေ့ကျမှုများကို သင် ရမည့်နည်းလမ်း ဖြစ်သည်။ ထိုအချိန်တွင် တစ်စုံတစ်ဦးက သင့်ကို “ဘုရားသခင်ကို သင် ယုံကြည်သဖြင့် သူ့ကို သင် သိသလော”ဟု တစ်ဖန်မေးလျှင် သင်က “ဘုရားသခင်ကို ကျွန်ုပ် အနည်းငယ် သိပါသည်။ သူ မည်မျှ အစွမ်းတန်ခိုးကြီးပြီး ဉာဏ်ပညာရှိသည်ကို ဖော်ပြရန် စကားလုံးများကို ကျွန်ုပ် အသုံးမပြုဝံ့သကဲ့သို့ သူ့ကို ကျွန်ုပ် မသတ်မှတ်ဝံ့ပါ။ သို့သော် အနည်းဆုံးအနေဖြင့် ဘုရားသခင်သည် ဉာဏ်မမီနိုင်ဖွယ်ဖြစ်ကြောင်း၊ အလွန် ဉာဏ်ပညာရှိပြီး အံ့ဖွယ်ဖြစ်ကြောင်းနှင့် လူသားမျိုးနွယ်ကို အလွန် ချစ်ကြောင်းကို ကျွန်ုပ် သိပါသည်။ ဘုရားသခင်၏ ချစ်ခြင်းမေတ္တာသည် အလွန် ကြီးမား၊ အလွန် စစ်မှန်ပြီး သူ၏ စိတ်သဘောထားက အလွန် ဖြောင့်မတ်သည်”ဟု ပြောပေမည်။ ဤသိမြင်မှု အနည်းငယ်မျှသည် လူတို့၏ စိတ်ကူးယဉ်မှုဖြစ်ပြီး စိတ်ကူးယဉ်ဖန်တီးထားသော အယူအဆများနှင့် စိတ်ကူးများထက် သာ၍ တန်ဖိုးရှိသည် မဟုတ်လော။ (ရှိပါသည်။) သို့ဆိုလျှင် ဤတန်ဖိုးရှိသော အရာများက မည်သည့်နေရာမှ လာသနည်း။ ဘုရားနှုတ်ကပတ်တော်များကို တွေ့ကြုံခြင်းမှ လာသည်။ ဆိုလိုသည်မှာ ဤနှစ်များတစ်လျှောက်လုံးတွင် ဘုရားနှုတ်ကပတ်တော်များဖြင့် ထောက်ပံ့ပေးခြင်းခံရပြီးနောက် ယင်းတို့သည် သင့်အထဲတွင် အမြစ်တွယ်ပြီး အစို့အညှောက်ထွက်၊ အပွင့်ပွင့်ပြီး အသီးသီးကာ သင်သည် သူ့နှုတ်ကပတ်တော်များ၏ လက်တွေ့ကျမှုကို အသက်ရှင်နေထိုင်ပြီးဖြစ်သည်။ ဘုရားနှုတ်ကပတ်တော်များကို အသက်ရှင်နေထိုင်စဉ် ဤအကျိုးတရားကို သင် မည်သို့ စွမ်းဆောင်ရရှိသနည်း။ (လူများ၊ ဖြစ်ရပ်များနှင့် အမှုအရာများအပေါ် ဘုရားသခင်၏ အစီအစဉ်များကို နည်းနည်းချင်း တွေ့ကြုံခြင်းအားဖြင့် ဖြစ်သည်။) ထိုအရာသည် အတွေ့အကြုံမှလာသည်၊ အတိအကျပြောရလျှင် ဤကာလအတောအတွင်းတွင် ဘုရားနှုတ်ကပတ်တော်များကို စဉ်ဆက်မပြတ် အတည်ပြုစစ်ဆေးခြင်း၊ ဘုရားနှုတ်ကပတ်တော်တစ်ခုစီတိုင်းက သမ္မာတရားဖြစ်ပြီး သင်၏ အသက်တွင် သင် လိုအပ်သည့်အရာဖြစ်သည်ကို အတည်ပြုချက်မှ လာပေသည်။ ထိုအချိန်တွင် တစ်စုံတစ်ဦးက “သင် ယုံကြည်သည့် ဘုရားသခင်သည် ဘုရားမဟုတ်။ သူ မတည်ရှိ၊ သူ့ကို မမြင်ရပါ”ဟု ပြောလျှင် သင်က “လူတစ်ဦးသည် ဘုရားသခင်၏ တည်ရှိခြင်းနှင့် အချုပ်အခြာအာဏာကို ဆုံးဖြတ်ခွင့်မရှိပါ။ ဆုံးဖြတ်သူမှာ ဘုရားသခင်ဖြစ်သည်။ အဆုံးအဖြတ်ပေးသည်မှာ ဘုရားသခင်၏ တည်ရှိခြင်းနှင့် အရာခပ်သိမ်းအပေါ် အချုပ်အခြာအာဏာနှင့် ဆိုင်သည့် အမှန်တရား ဖြစ်သည်။ အဆုံးအဖြတ်ပေးသည်မှာ ဤနှစ်ကာလများတွင် ဘုရားသခင်၏ အမှုတော်နှင့်ဆိုင်သည့် ကျွန်ုပ်၏ တကယ့် အတွေ့အကြုံ ဖြစ်သည်။ အဆုံးအဖြတ် ပေးသည်မှာ ဘုရားသခင်၏ အမှုတော်ကို တွေ့ကြုံခြင်း သက်သေခံချက်အားလုံး ဖြစ်သည်။ ဤသည်မှာ သက်သေဖြစ်သည်”ဟု ပြောလိမ့်မည်။ ဤသည်မှာ ဘုရားသခင်ကို သက်သေခံခြင်း ဖြစ်သည်။ တစ်စုံတစ်ဦးက “ဘုရားသခင် အဘယ်မှာနည်း”ဟု တစ်ဖန်မေးလျှင် သင် မည်သို့ ပြန်ဖြေမည်နည်း။ (သူ့ကို ယုံကြည်သည့် လူတိုင်း၏ စိတ်နှလုံးတွင် ရှိသည်။) ဘုရားသခင်က လူတို့၏ စိတ်နှလုံးများတွင် နေထိုင်နှင့်ပြီးဖြစ်သော်လည်း သူသည် အရာခပ်သိမ်းအတွင်းတွင်လည်းကောင်း၊ အလယ်တွင်လည်းကောင်း ကျွန်ုပ်တို့ အနီးဝန်းကျင်တွင်လည်း ရှိသည်။ ဤသည်မှာ ဘုရားသခင်၏ တည်ရှိခြင်း ဖြစ်သည်။ ထိုအရာကို သင် ငြင်း၍ မရနိုင်သကဲ့သို့ သင် တွေ့ကြုံသည့်အရာသည် သင် မြင်သည့်အရာထက် သာ၍ စစ်မှန်သည်။ ဘုရားသခင်ကို သင် မြင်လျှင်ပင် သူ့ကို သင် မှတ်မိမည်လော။ (မှတ်မိမည် မဟုတ်ပါ။) ဘုရားသခင်၏ ဝိညာဉ် ခန္ဓာက လူတို့ကြား ဆင်းသက်ပြီး “ငါ ဘုရားသခင်ဖြစ်သည်”ဟု ပြောလျှင် သင်သည် အလန့်တကြား ဖြစ်သွားပြီး “သင် ဘုရားသခင်လော။ သင့်ကို ကျွန်ုပ် မမှတ်မိသည်မှာ အဘယ်သို့ဖြစ်သနည်း။ သင်ကဲ့သို့သော ဘုရားသခင်ကို ကျွန်ုပ် လက်မခံပါ”ဟု ပြောပေမည်။ အမှန်တွင် သင် ကြောက်မည်ဖြစ်သည်။ ဤတုံ့ပြန်မှုမျိုး သင် အဘယ်ကြောင့် ရှိမည်နည်း။ အဘယ်ကြောင့်ဆိုသော် ဘုရားသခင်ကို သင် မသိသောကြောင့်ဖြစ်သည်။ ထို့ကြောင့် သင်သည် သူ့အပေါ် ဤသဘောထားနှင့် အပြုအမူမျိုး ထားခြင်းဖြစ်သည်။

ဘုရားသခင်ကို ယုံကြည်သည့်အခါ အာရုံစိုက်ရန် အရေးအကြီးဆုံးသော အရာမှာ အဘယ်နည်း။ သူ၏ နှုတ်ကပတ်တော်များကို တွေ့ကြုံခြင်းက အရေးအကြီးဆုံး ဖြစ်သည်ဟု သင် ဆိုနိုင်သည်။ ဘုရားသခင်၏ နှုတ်ကပတ်တော်များကို တွေ့ကြုံသည့် ဖြစ်စဉ်တွင် လူတို့တွင် မည်သည့် မှားယွင်းသော အခြေအနေများ၊ ဘုရားသခင်ကို အတိုက်အခံလုပ်သည့် သို့မဟုတ် ပုန်ကန်သည့် အခြေအနေများ ရှိသည်ဖြစ်စေ၊ မည်သည့် မှားယွင်းပြီး အဓိပ္ပာယ်မဲ့သော အမြင်များ ရှိသည်ဖြစ်စေ ဤအရာအားလုံး ပြောင်းလဲရမည်ဖြစ်ပြီး သမ္မာတရားဖြင့် ဖြေရှင်းရမည်ဖြစ်သည်။ ဤနည်းဖြင့် သင်၏ အတွင်းပိုင်း အခြေအနေက တဖြည်းဖြည်း တိုးတက်လိမ့်မည်၊ ဘုရားသခင်နှင့် သင်၏ ဆက်ဆံရေးက တိုး၍ ပုံမှန် ဖြစ်လာလိမ့်မည်ဖြစ်ပြီး ဘုရားသခင်၏ တည်ရှိခြင်းကိုလည်း သင် ခံစားရလိမ့်မည်။ ဘုရားသခင်နှင့် သင်၏ ဆက်ဆံရေးက ပုံမှန်မဟုတ်လျှင် ဘုရားသခင်၏ တည်ရှိခြင်းကို သင် ခံစားရလိမ့်မည် မဟုတ်။ ဤအရာအားလုံးတွင် သမ္မာတရား ရှိသည် မဟုတ်လော။ အားလုံးတွင် သမ္မာတရား ရှိ၏။ လူတို့သည် မည်သည့်အရာနှင့်အမျှ ထိတွေ့ဆက်ဆံခြင်းမရှိဘဲ၊ မည်သည့်အရာကိုမျှ မြင်ခြင်း၊ မည်သည့်အရာကိုမျှ သိခြင်း မရှိဘဲ ချိုးခြံသောအကျင့်ကျင့်သည့် တာအို ဘုန်းကြီးများနှင့် သီလရှင်များကဲ့သို့ အပြင်လောကကို လျစ်လျူရှုလျက် လေဟာနယ်တစ်ခုတွင် အသက်ရှင်နေကြသည့်အလား ဘုရားသခင်ကို ယုံကြည်ကြလျှင် ထိုအရာသည် မှန်သော လမ်းခရီး မဟုတ်ပေ။ လူတို့သည် စောင့်ကြည့်လေ့လာနိုင်လျှင်၊ သဘောပေါက်နားလည်ပြီး တွေ့ကြုံနိုင်လျှင် အမှုအရာများစွာတွင် ဘုရားသခင်၏ လုပ်ဆောင်ချက်များကို တွေ့မြင်နိုင်ကြလိမ့်မည်။ သို့သော် လတ်တလောတွင် လူအများစုအတွက် အလွန် နက်နဲလွန်းပြီး အလှမ်းမမီနိုင်သည့် ကိစ္စရပ်အချို့ရှိသည်။ ထို့ကြောင့် အဝေးတွင် ရှိသည့်အရာကို ရှာဖွေဖို့ အနီးတွင်ရှိသည့်အရာကို သင် မစွန့်သင့်ပေ။ ဘုရားနှုတ်ကပတ်တော်များကိုသာ အာရုံစိုက်ပြီး ထိုနှုတ်ကပတ်တော်များနှင့် သင့်ကိုယ်သင် မည်သို့ တိုင်းတာရမည်ကိုသာ သင်ယူလော့။ ယင်းတို့နှင့် သင့်ကိုယ်သင် တိုင်းတာခြင်းအားဖြင့် မည်သည့်အရာကို ဆိုလိုသနည်း။ ထိုအရာမှာ သင့်အနေဖြင့် ဘုရားနှုတ်ကပတ်တော်များတွင် ဖော်ထုတ်ထားသည့် အမျိုးမျိုးသော အခြေအနေများ ရှိမရှိ၊ မည်သည့် အခြေအနေတွင် သင် ရှိသည်၊ ဘုရားနှုတ်ကပတ်တော်များက မည်သည့်အရာကို ရည်ညွှန်းသည်ဆိုသည်နှင့် လူသား၏ မည်သည့်အခြေအနေများကို သူ ပြောဆိုနေသည်ဟူသည်တို့ကို သိမြင်ခြင်း ဖြစ်သည်။ ဤအရာအားလုံးကို ရှင်းလင်းစွာ ဆန်းစစ်ပြီး နားလည်ရမည် ဖြစ်သည်။ တစ်ခါတစ်ရံ လူတို့သည် ဘုရားနှုတ်ကပတ်တော်များကို တစ်ကြိမ်တစ်ခါ ကြားလိမ့်မည်ဖြစ်သော်လည်း ထိုနှုတ်ကပတ်တော်များက နားတစ်ဖက်မှ ဝင်ပြီး အခြားတစ်ဖက်မှ ထွက်ကာ “ဘုရားနှုတ်ကပတ်တော်များက ငါ့ကို ရည်ရွယ်ခြင်း မရှိပါ။ ငါ့ထံတွင် ဤအခြေအနေ မရှိပါ။ အခြားလူများအကြောင်းကို ဘုရားသခင် ပြောနေခြင်း ဖြစ်သည်”ဟူ၍ စဉ်းစားကြသည်။ ဤသည်မှာ ယင်းတို့ကို နားလည်ရန် မှားယွင်းသော နည်းလမ်းဖြစ်ပြီး သူ၏ နှုတ်ကပတ်တော်များကို သင် နားမလည်သေးကြောင်း၊ ထိုနှုတ်ကပတ်တော်များက သင့်အပေါ် သက်ရောက်မှု မရှိသေးကြောင်းနှင့် ယင်းတို့သည် သင့်ထဲတွင် နှလုံးသွင်းခြင်း မရှိသေးကြောင်းကို ပြပေသည်။ ဘုရားနှုတ်ကပတ်တော်များက လူတို့ကို ဖော်ထုတ်နေသည်ကို သင် ကြားသည့် နေ့ရက် ရောက်မလာမီထိ အတွေ့အကြုံ ရယူလော့။ ပြီးလျှင် သင်က “ဘုရားသခင်က ကျွန်ုပ်အကြောင်းကို ပြောနေခြင်းဖြစ်သည်”ဟု ပြောလိမ့်မည်။ ဤသည်မှာ သင့်ကိုယ်သင် ဘုရားနှုတ်ကပတ်တော်များနှင့် တိုင်းတာခြင်း ဖြစ်သည်။ သို့သော် ဤသည်မှာ အစသာရှိသေးသည်။ ဘုရားနှုတ်ကပတ်တော်များထဲသို့ ဝင်ရောက်ခြင်း၏ အစသာဖြစ်သည်။ သူ ပြောဆိုသည့် ဤအခြေအနေက မည်သည့်အရာ အမှန်တကယ်ဖြစ်သည်ကို သင် သိကောင်းသိမည် မဟုတ်ပေ။ ထို့ကြောင့် သင့်အနေဖြင့် သမ္မာတရားက မည်သည့်အရာဖြစ်သည်၊ သူ၏ သတ်မှတ်ချက်များက မည်သည့်အရာများဖြစ်သည်ဆိုသည်နှင့် လူသားမျိုးနွယ်ကို မည်သည့် လမ်းကြောင်း သူ ပေးသည်ဆိုသည်တို့ကို ဘုရားသခင် ပြောသည့်အရာထဲတွင် သင် ရှာဖွေရသည့် ကာလတစ်ခု ကြုံရမည်ဖြစ်သည်။ ဤအရာတွင် အသေးစိတ် အချက်များပါဝင်၏။ အပြင်ပန်း အခြေအနေတစ်ခုကို သင် ဆန်းစစ်ရုံဆန်းစစ်ပြီး စိတ်ဖြာလေ့လာဆွေးနွေးကာ ပြီးလိုက်ခြင်းမျှသာ မဟုတ်ပေ။ လူတို့၏ အခြေအနေကို စိတ်ဖြာလေ့လာဆွေးနွေးခြင်းနှင့် ၎င်းတို့အား ဆန်းစစ်ခိုင်းရာတွင် ဘုရားသခင်၏ ရည်မှန်းချက်မှာ အဘယ်နည်း။ ၎င်းတို့ကို ပြောင်းလဲစေရန် ဖြစ်သည်။ ဤသည်မှာ မှားယွင်းသည့် အခြေအနေဖြစ်ကြောင်းနှင့် ဤအခြေအနေမျိုးတွင် သင် အသက်ရှင်လျှင်၊ သို့မဟုတ် ဤအမြင်မျိုးရှိလျှင်၊ ဘုရားသခင်ကို သင် အတိုက်အခံ လုပ်နိုင်ကြောင်း ဘုရားသခင်က ပြောသည်။ ဤသည်မှာ ပုန်ကန်မှုဖြစ်သည်။ ဘုရားသခင်ကို သဘောမကျ ဖြစ်စေပြီး စာတန်၏ ဖောက်ပြန်ပျက်စီးသည့် စိတ်သဘောထားဖြစ်ကာ သမ္မာတရားနှင့် မကိုက်ညီပေ။ လမ်းကြောင်းကို သင် ပြောင်းလဲရမည်။ လမ်းကြောင်း ပြောင်းလဲနေစဉ်တွင် ဘုရားသခင်၏ သတ်မှတ်ချက်များက မည်သည့်အရာများဖြစ်သည်၊ ဤသတ်မှတ်ချက်များတွင် သမ္မာတရား ရှိသည်ဆိုသည်တို့ကို သင် နားလည်ရမည်ဖြစ်ပြီး ဘုရားသခင်၏ ရည်ရွယ်ချက်ကို နားလည်ကာ “ဤကိစ္စရပ်တွင် ဘုရားသခင်က မည်သည့်အရာကို တောင်းဆိုသနည်း။ လမ်းကြောင်းကို ငါ အဘယ်သို့ ပြောင်းလဲရမည်နည်း၊ ဤအခြေအနေမျိုးမှ ငါ့ကိုယ်ငါ လွတ်မြောက်စေပြီး မည်သို့ ဖြေရှင်းရမည်နည်း”ဟု စဉ်းစားဆင်ခြင်ရမည်။ ဤအရာတွင် သမ္မာတရားကို ရှာဖွေခြင်း ပါဝင်သည်။ ဘုရားနှုတ်ကပတ်တော်များနှင့် သင့်ကိုယ်သင် တိုင်းတာခြင်းက မလုံလောက်ပေ။ ဤအရာအပြင် သမ္မာတရားကို သင် နားလည်ရန် လိုအပ်ပြီး သင့်ကိုယ်သင် သိနိုင်ရမည်။ ထို့နောက် လူသားတို့အတွက် ဘုရားသခင်၏ တောင်းဆိုချက်များက အလွန်ကောင်းသည်ဟု သင် ခံစားမိလိမ့်မည်ဖြစ်ပြီး သူ့ကို လှိုက်လှိုက်လှဲလှဲ ချီးမွမ်းနိုင်လိမ့်မည်။ “ဘုရားသခင် အလွန် ဉာဏ်ပညာရှိသည်။ လူ၏ အတွင်းအကျဆုံး စိတ်နှလုံးကို စိစစ်နေသည်။ ဘုရားသခင်သည် ကျွန်ုပ်၏ အခြေအနေကို ဖော်ထုတ်သည်၊ ထိုအခြေအနေ ရှိကြောင်းပင် ကျွန်ုပ် မသိခဲ့ပါ၊ သို့သော်လည်း ဘုရားသခင်က အရာခပ်သိမ်းကို သိလေသည်”ဟူ၍ဖြစ်သည်။ ထိုသို့ ဖြစ်သလော။ ထိုအရာသည် အတော်အလှမ်းဝေးပြီး ဘုရားသခင် တောင်းဆိုသည့်အရာ မဟုတ်ပေ။ သူသည် သင့်ကို ဖောက်ပြန်ပျက်စီးသော စိတ်သဘောထားများမှ ဖြစ်ပေါ်လာသည့် ထိုအပျက်သဘောဆောင်သည့်၊ မှားယွင်းသည့် အခြေအနေများကို လက်လွှတ်ရန် တောင်းဆိုပြီး ယင်းတို့ကို သင် ဖြေရှင်းပြီးသည်နှင့် သမ္မာတရားအတိုင်း လက်တွေ့လုပ်ဆောင်ရန် ဖြစ်သည်။ သင်၏ သမ္မာတရား သိနားလည်ခြင်းက တဖြည်းဖြည်း နက်သည်ထက် နက်လာသည်နှင့်အမျှ သင်၏ အတွင်းပိုင်း အခြေအနေက လုံးဝ ပြောင်းလဲသွားလိမ့်မည် ဖြစ်ပြီး အမှုအရာများအပေါ် သင်၏ ယခင်အမြင်ကို သင် လက်လွှတ်လိမ့်မည်၊ ထိုအမြင်က မှားယွင်းပြီး အဓိပ္ပာယ်မဲ့သည်ကို သိမြင်လိမ့်မည်၊ အမှားက မည်သည့်နေရာတွင် ရှိပြီး ထိုအရာ၏ အနှစ်သာရ မည်သည့်အရာဖြစ်သည်ဆိုသည်ကို သိလိမ့်မည်ဖြစ်ကာ ထိုသို့ဖြင့် ဖြေရှင်းနိုင်လိမ့်မည်။ လောကီဆိုင်ရာ အမှုအရာများနှင့် စာတန်ဆန်သော အမြင်များကို သင် လုံးဝ လက်လွှတ်နိုင်သည့်အခါ အတွင်းတွင် သင် အနှစ်မဲ့သည်ဟု ခံစားရကောင်း ခံစားရမည်ဖြစ်သော်လည်း သင် နားလည်ပြီးဖြစ်သည့် သမ္မာတရားသည် သင်၏ စိတ်နှလုံးကို စတင်၍ နေရာယူလိမ့်မည်ဖြစ်သည်။ ဘုရားသခင်က သင့်အား မည်သည့် မှန်ကန်သော အမြင်ကို ထားရှိစေလိုသည်၊ မည်သည့်အရာကို သင့်အား သူ ပိုင်ဆိုင်စေလိုသည်၊ မည်သည့်အမြင်များက ထားရှိရန် မှန်ကန်ပြီး မည်သည့်အမြင်များက မှားယွင်းသည်ဟူသည့် ဤအရာများကို သိနားလည်ခြင်းအတွက် သမ္မာတရားကို စဉ်ဆက်မပြတ် ရှာဖွေပြီး သာ၍ နက်ရှိုင်းစွာ ဝင်ရောက်ရန် သင့်ကို တောင်းဆိုသည့် ဖြစ်စဉ်တစ်ခုရှိပြီး သမ္မာတရားကို သင် အမှန်တကယ် နားလည်ပြီးသည့်အခါ သင်၏ စိတ်နှလုံးသည် လုံးလုံးလျားလျား ကျေနပ်ကာ စိတ်ချသွားလိမ့်မည်ဖြစ်သည်။ လူတစ်ဦးအတွက် သမ္မာတရားကို ယုံကြည်ပြီး လက်ခံရန် မလွယ်ကူပေ။ လူအားလုံးတွင် တက်ကြွရှင်သန်သော အတွေးများရှိသည်။ ၎င်းတို့အားလုံးတွင် အတွေးအခေါ်များ၊ စိတ်ကူးများနှင့် ဖောက်ပြန်ပျက်စီးသော စိတ်သဘောထားများရှိကြပြီး ၎င်းတို့တွင် လုပ်စရာဘာမျှ မရှိသည့်အခါ ဘုရားနှုတ်ကပတ်တော်များက မှန်ကန်ခြင်း သို့မဟုတ် မှားယွင်းခြင်း ရှိမရှိဟူသည်ကို အမြဲ လေ့လာကာ စိစစ်ကြလိမ့်မည် ဖြစ်သည်။ သမ္မာတရားကို နားလည်ပြီး ၎င်း၏ အတွေ့အကြုံဆိုင်ရာ သက်သေခံချက်ကို ဝေမျှသည့် လူတစ်ဦးနှင့်ဆုံလျှင် ၎င်းတို့သည် အကျိုးကျေးဇူးနှင့် တည်ဆောက်မှုတစ်ခုခု ရရှိမည်ဖြစ်သည်။ သို့သော် အခြေအမြစ် မရှိသောအရာများနှင့် မှားယွင်းပြီး အဓိပ္ပာယ်မရှိသည့် အမြင်များကို ပြောသည့် လူတစ်ဦးကို ၎င်းတို့ ကြုံရလျှင် ထိုသူကြောင့် ၎င်းတို့ ယိမ်းယိုင်သွားမည်ဖြစ်သည်။ ဤသည်မှာ ပုံမှန်အခြေအနေတစ်ခု ဖြစ်၏။ သို့သော် အတော်အတန် တွေ့ကြုံပြီးနောက်တွင် တစ်နေ့၌ ဘုရားနှုတ်ကပတ်တော်များက သမ္မာတရားဖြစ်ကြောင်းကို ၎င်းတို့ လုံးဝ အသိအမှတ်ပြုလိမ့်မည် ဖြစ်ပြီး ၎င်းတို့ မည်သည့်နေရာတွင် မှားယွင်းသည်ကို သဘောပေါက်ကြလိမ့်မည်။ သို့သော် ထိုအရာကို သဘောပေါက်ခြင်းက သမ္မာတရားကို ၎င်းတို့ လက်တွေ့လုပ်ဆောင်နိုင်သည်ဟု ဆိုလိုနိုင်သလော။ (မဆိုလိုနိုင်ပါ။) ၎င်းတို့သည် “ထိုသို့ ကိုယ့်ကိုယ်ကိုယ် ငြင်းပယ်ပစ်လိုက်ရမည်လော”ဟု တွေးလျက် မလိုမလား ဖြစ်နေဆဲဖြစ်သည်။ ၎င်းတို့သည် အမှုအရာများကို ဆက်လက် စိစစ်လိုကြဆဲဖြစ်ပြီး မိမိတို့ စိတ်နှလုံးများတွင် မည်သည့်အရာကို စဉ်းစားသည်ဖြစ်စေ၊ ၎င်းတို့၏ ပုန်ကန်မှုနှင့် ဖောက်ပြန်ပျက်စီးသော စိတ်သဘောထားများက အမြဲ ရှိနေသည်။ ၎င်းတို့အတွက် သမ္မာတရားကို လက်ခံရန် လွယ်ကူသည်မဟုတ်ပေ။ ၎င်းတို့သည် ထိုအရာကို သမ္မာတရားအဖြစ် အလွန် ရိုးရှင်းစွာ သို့မဟုတ် ဖြူစင်စွာ တိုက်ရိုက် လက်ခံနိုင်ခြင်း မရှိပေ။ ထိုအရာက သမ္မာတရားဖြစ်သည်ကို ၎င်းတို့ ရှင်းလင်းစွာ သိကြလျှင်ပင် ထိုအရာကို မြန်ဆန်စွာနှင့် အပြည့်အဝ လက်တွေ့မလုပ်ဆောင်နိုင်ကြသေးပေ။ ဤအရာက လူ့အတွင်းတွင် ဖောက်ပြန်ပျက်စီးသော စိတ်သဘောထားများနှင့် စာတန်ဆန်သော အနှစ်သာရတစ်ခုရှိသည်ဟူသည့် အချက်ကို အတည်ပြုသည်။ ဘုရားအမှုတော်၏ ရည်ရွယ်ချက်နှင့် သမ္မာတရား ဖော်ပြချက်သည် လူသား၏ ဖောက်ပြန်ပျက်စီးသော စိတ်သဘောထားကို ဖြေရှင်းရန်၊ ဖောက်ပြန်ပျက်စီးမှုကို နည်းနည်းချင်း နှိုက်နှိုက်ချွတ်ချွတ် ဖော်ထုတ်ရန်၊ ထိုဖောက်ပြန်ပျက်စီးမှုကို နည်းနည်းချင်း ဖြေရှင်းပြီး နည်းနည်းချင်း သန့်စင်စေရန်ဖြစ်သည်။ လူတစ်ဦး၏ အမြင်များသည် ဘုရားသခင်၏ အမြင်နှင့် တဖြည်းဖြည်း ကိုက်ညီလိမ့်မည်ဖြစ်ပြီး ၎င်းတို့ လုပ်ဆောင်သည့်အရာက သမ္မာတရားနှင့် ကိုက်ညီလိမ့်မည်။ မည်သည့် ကဏ္ဍ၌ ဘုရားသခင်နှင့် သင် သဟဇာတဖြစ်သည်ဖြစ်စေ ထိုရှုထောင့်တွင် သူ့ကို သင် အထင်လွဲမည် မဟုတ်။ ဘုရားသခင်နှင့်ပတ်သက်၍ သင် အထင်လွဲသည့် နေရာတိုင်းသည်၊ သင် သမ္မာတရားကို ရှာဖွေပြီး ထိုအထင်လွဲခြင်းကို ဖြေရှင်းရန် သမ္မာတရားကို အသုံးပြုသင့်သည့်နေရာ ဖြစ်သည်။ သင့်အနေဖြင့် သင်၏ အထင်လွဲခြင်းက မှန်ကန်ပြီး ယုတ္တိရှိသည်၊ ထိုအမြင်ကို ကျင့်သုံးသည့်နေရာတိုင်းတွင် ခိုင်လုံပြီး အဓိပ္ပာယ်ရှိသည်ဟု အမြဲတွေးထင်လျက် မိမိ၏ အမြင်ကို အမြဲ မလျှော့တမ်း မကိုင်စွဲသင့်ပေ။ ဤသည်မှာ ရယ်ဖွယ်ရာ ဖြစ်သည်။ လူတို့တွင် ဖောက်ပြန်ပျက်စီးသော စိတ်သဘောထားများ ရှိသည်။ ၎င်းတို့အတွက် အနည်းငယ် မာနထောင်လွှားခြင်းသည် ပုံမှန်ဖြစ်သည်။ သမ္မာတရားကို လက်ခံသရွေ့ ၎င်းတို့ ပြောင်းလဲနိုင်သည်။ ၎င်းတို့အနေဖြင့် မှားယွင်း၍ အဓိပ္ပာယ်မဲ့ပြီး အမှုအရာများအပေါ် မမှန်ကန်သည့် အမြင်များကို ကိုင်စွဲလျှင် အန္တရာယ်များပြီး ၎င်းတို့အတွက် သမ္မာတရားကို လက်ခံရန် လွယ်မည်မဟုတ်သည့်အပြင် ထိုအရာကို မကြာခဏ အဓိပ္ပာယ်လွဲမှားစွာ ကောက်ယူကြလိမ့်မည် ဖြစ်သည်။ ဤလူစားမျိုးများသည် ဘုရားသခင်နှင့်ပတ်သက်၍ အယူအဆများရှိရန်နှင့် ဘုရားသခင်အပေါ် ဆန့်ကျင်လိုရန် အလားအလာ အရှိဆုံး ဖြစ်သည်။ ၎င်းတို့သည် စာတန်၏ အမျိုးအစားဖြစ်သည်။ ဘုရားသခင်ကို အထင်လွဲခြင်းနှင့် စပ်လျဉ်း၍ လူတစ်ဦးသည် သမ္မာတရားကို မရှာဖွေလျှင် ဘုရားသခင် လုပ်ဆောင်သည့်အရာက မှားယွင်းသည်ဟု တွေးထင်လိမ့်မည်။ ၎င်းတို့သည် ဘုရားသခင်ကို ပြိုင်ဆိုင်ကာ တိုက်ခိုက်လျက်၊ တိုက်ခိုက်ကာ ပြိုင်ဆိုင်လျက် ဤနည်းဖြင့် အမြဲ “တရားစွဲ”လျှင် နောက်ဆုံး၌ ကျရှုံးမှုဖြင့် အဆုံးသတ်သွားရလိမ့်မည်ဖြစ်ပြီး လုံးဝ အရှက်ကွဲသွားရလိမ့်မည် ဖြစ်သည်။ သမ္မာတရားနှင့် ဘုရားသခင်သည် အမြဲ အောင်မြင်လျက် ပေါ်ထွက်လိမ့်မည်။ သင့်အနေဖြင့် ကျိုးနွံနာခံတတ်သော စိတ်နှလုံးတစ်ခု ထိန်းသိမ်းနိုင်ပြီး ဘုရားသခင်နှင့် သင်၏ ပြိုင်ဆိုင်မှုနှင့် တိုက်ခိုက်မှုတွင် သမ္မာတရားကို ရှာဖွေကာ လက်ခံနိုင်လျှင် ထိုအခါမှသာ သင်၏ စိတ်နှလုံး ပြောင်းလဲနိုင်ပြီး နောက်ဆုံးတွင် ဘုရားနှုတ်ကပတ်တော်ရှေ့၌ သင် ကျိုးနွံနာခံရလိမ့်မည်။ ဤဖြစ်စဉ်ကို တွေ့ကြုံခြင်းသည် ဘုရားသခင်က လူကို ကယ်တင်ခြင်းနှင့် ရရှိခြင်း ဖြစ်စဉ်ဖြစ်ပြီး သမ္မာတရားကို လက်ခံသည်ထက် သေဆုံးလိုသောသူတို့သည် ထုတ်ဖော်ခံရကာ ဖယ်ရှားရှင်းလင်းခြင်းခံရလိမ့်မည်။ သင်သည် သမ္မာတရားကို လက်ခံနိုင်ပြီး ဘုရားသခင်၏ ရှေ့တွင် ကျိုးနွံနာခံနိုင်လျှင် သင်သည် ဘုရားသခင်ကို ကျိုးနွံနာခံသည့် လူတစ်ဦးဖြစ်သည်၊ သူနှင့် သဟဇာတဖြစ်ခြင်းကို ရရှိနိုင်ပြီး သူ့ကို မည်သည့်အခါတွင်မျှ တစ်ဖန် ပုန်ကန်မည်မဟုတ် သို့မဟုတ် အတိုက်အခံလုပ်လိမ့်မည် မဟုတ်သည့်သူတစ်ဦး ဖြစ်သည်။ တစ်စုံတစ်ဦးက ဘုရားသခင်ကို နှစ်ပေါင်းမည်မျှကြာ ယုံကြည်ပြီးသည်ဖြစ်စေ သမ္မာတရားကို ၎င်းတို့ လက်ခံနိုင်ပြီး သူ့ကို ကျိုးနွံနာခံရာတွင် အောင်မြင်နိုင်သရွေ့ နောက်ဆုံးတွင် အားလုံးက ၎င်းတို့၏ အသက်စိတ်သဘောထား၌ ပြောင်းလဲမှုတစ်ခုကို ရရှိနိုင်ကြသည်။ သင့်ကို ဥပမာတစ်ခု ငါ ပေးမည်။ သင်က ရုက္ခဗေဒ သို့မဟုတ် စိုက်ပျိုးရေးကို လေ့လာပြီး မြေတွင် သစ်သီးစေ့ ဆယ်စေ့ကို မျိုးစေ့ကြဲသည်ဆိုပါစို့။ သင် သင်ယူပြီးသည့်အရာမှကြည့်လျှင် ဤမျိုးစေ့ဆယ်စေ့က သစ်ပင်ဆယ်ပင် ပေါက်စေနိုင်သည်ကို သင် သိသည်။ ဤသည်မှာ သိပ္ပံဆိုင်ရာအခြေခံအုတ်မြစ်နှင့် သဘောတရားပေါ် အခြေခံသည့် ကောက်ချက်တစ်ခုဖြစ်ပြီး ဤကောက်ချက်ကို သင် လိုက်နာစောင့်ထိန်းသည်။ ထို့ကြောင့် ဘုရားသခင်က မျိုးစေ့ဆယ်စေ့သည် သစ်ပင်ဆယ့်တစ်ပင် ပေါက်စေနိုင်သည်ဟု ပြောသည့်အခါ သင် ယုံမည်မဟုတ်။ “ဖြစ်နိုင်သလော။ မျိုးစေ့ဆယ်စေ့က အဘယ်သို့ သစ်ပင်ဆယ့်တစ်ပင် ပေါက်စေနိုင်မည်နည်း”ဟူ၍ဖြစ်သည်။ အမှန်တွင် သင် မမြင်ခဲ့သည့် ကွယ်ဝှက်ထားသော မျိုးစေ့တစ်စေ့ ရှိလေသည်။ သင်၏ ကိုယ်ပိုင် အမြင်ကို ဖက်တွယ်ထားခြင်းအတွက် အခြေခံမှာ အဘယ်နည်း။ ထိုအရာမှာ သင် သင်ယူခဲ့သည့် သိပ္ပံပညာဆိုင်ရာ သက်သေအထောက်အထားနှင့် အသိပညာဖြစ်သည်။ ဤအရာများက သင်၏ တွေးခေါ်မှုကို ထိန်းချုပ်ပြီး ထိုနယ်ပယ်ကို ကျော်လွန်၍ သင် မမြင်နိုင်ပေ။ သင်သည် ယင်းကို သင်၏ စံနှုန်းအဖြစ် ယူလျှင် ဘုရားသခင်၏ နှုတ်ကပတ်တော်များကို သင်၏ စံနှုန်းအဖြစ် ယူနေခြင်း မဟုတ်ပေ။ ပြီးလျှင် ယင်းမှာ လူသား ပုန်ကန်မှုဖြစ်သည်။ သင်က၊ “ငါ့ထံတွင် အခြေခံအကြောင်းရင်းတစ်ခု ရှိသည်။ ထို့ကြောင့် ငါ၏ ကောက်ချက်က သမ္မာတရားမဟုတ်ဟု ကိုယ်တော်က အဘယ်သို့ ပြောနိုင်သနည်း။ ကိုယ်တော် ပြောသည့်အရာသည် အခြေအမြစ်မရှိပါ။ ထို့ကြောင့် ကိုယ်တော်၏ စကားများက သမ္မာတရားဖြစ်သည်ဟု အဘယ်ကြောင့် ကိုယ်တော် ပြောနိုင်သနည်း။ ယင်းတို့သည် အခြေခံအကြောင်းရင်း လုံးဝ မရှိပါ။ လူမည်မျှက ထိုအရာကို သက်သေပြခဲ့သနည်း။ မည်သူက သက်သေပြခဲ့သနည်း။ အဘယ်သူ မြင်ခဲ့သနည်း။ အဖြစ်မှန်များက အဘယ်မှာနည်း”ဟု တွေးမည်ဖြစ်သည်။ သင်သည် ဘုရားသခင်၏ နှုတ်ကပတ်တော်များကို အမြဲမေးခွန်းထုတ်လျက် သူ့ကို အမြဲ ငြင်းပယ်ရင်း “ဘုရားသခင် ပြောသည့်အရာ မှားယွင်းသည်။ ငါ၏ ကောက်ချက်က သက်သေပြခံရပြီးဖြစ်သောကြောင့် မှန်ကန်သည့် ကောက်ချက်တစ်ခုဖြစ်သည်။ ဤနယ်ပယ်တွင် ငါက ပညာတတ်တစ်ဦး၊ အတတ်ပညာရှင်တစ်ဦး ဖြစ်သောကြောင့် ငါ၏ ကောက်ချက်က အမှန်အဖြစ် မှတ်သားခံရသင့်သည်”ဟု အမြဲ ခံစားရင်း အဖြစ်မှန်များကို မမြင်မီ ဘုရားနှုတ်ကပတ်တော်များကို သင် ငြင်းပယ်လေသည်။ သင်သည် မျိုးစေ့ဆယ်စေ့ကို သစ်ပင် ဆယ်ပင်ပေါက်ခြင်းနှင့် တန်းတူထားသည်။ ထို့ကြောင့် ဘုရားသခင်က သစ်ပင်ဆယ့်တစ်ပင် ပေါက်လိမ့်မည်ဟု ပြောသည့်အခါ သင် မယုံပေ။ သို့သော် နောက်ဆုံးရလဒ်နှင့် အဖြစ်မှန်က သစ်ပင်ဆယ့်တစ်ပင် ပေါက်သည်ဆိုလျှင် သင် ယုံကြည်လက်ခံလိမ့်မည်လော။ (ယုံကြည်ပါမည်။) သင်သည် လုံးဝ ယုံကြည်လက်ခံလိမ့်မည်လော။ အဘယ်သို့ဖြစ်သနည်း။ (အဖြစ်မှန်များကို ကျွန်ုပ် မြင်ခဲ့သောကြောင့်ဖြစ်သည်။) အဖြစ်မှန်များကို သင် မြင်သည့်အခါ သင် ဆည်းပူးခဲ့သည့် အသိပညာနှင့် သင်၏ ကောက်ချက်ကို သင် စတင် ငြင်းပယ်ပြီး သင်၏ စိတ်နှလုံးတွင် ရုန်းကန်မှုတစ်ခု ရှိဖို့ သေချာသလောက်ဖြစ်လိမ့်မည်။ “ငါ အဘယ်သို့ မှားနိုင်ရမည်နည်း။ သိပ္ပံပညာသည် အမှန်တကယ် မှားနိုင်မည်လော”ဟူ၍ဖြစ်သည်။ ဤဖြစ်စဉ်တွင် ဘုရားနှုတ်ကပတ်တော်များက မှန်ခြင်း၊ မှားခြင်း ရှိမရှိဟူသည်ကို လူတို့ လေ့လာကာ စိစစ်ကြလိမ့်မည်ဖြစ်ပြီး ယင်းတို့ကို နှိုင်းယှဉ်ကြလိမ့်မည်။ “မည်သည့်အရာက မှန်ကန်သနည်း။ ဘုရားနှုတ်ကပတ်တော်များလော သို့မဟုတ် သိပ္ပံဆိုင်ရာ အကြောင်းပြချက်များလော။ မည်သည်က သာ၍ မှန်ကန်နိုင်ဖွယ် ရှိသနည်း”ဟူ၍ဖြစ်သည်။ အဖြစ်မှန်များက ရှေ့တွင်ရှိသော်လည်း ယင်းတို့ကို လူတို့က အပြည့်အဝ လက်ခံနိုင်ခြင်း မရှိကြသေးဘဲ ဘုရားသခင် လုပ်ဆောင်သည့်အရာကို ၎င်းတို့ အပြည့်အဝ ယုံကြည်လက်ခံနိုင်ပြီး အမှန်တကယ် လက်ခံနိုင်ခြင်းမရှိမီ နှစ်အတော်ကြာ ၎င်းတို့ စောင့်ဆိုင်းကြရမည်ဖြစ်သည်။ ဘုရားသခင်သည် အခြေခံအုတ်မြစ်မရှိဘဲ စကားပြောခြင်း သို့မဟုတ် ပြုမူဆောင်ရွက်ခြင်း မရှိပေ။ သူ၏ လုပ်ရပ်များ၏ လုပ်ငန်းစဉ်က သင့်အား ရလဒ်များက မည်သည့်အရာဖြစ်သည်ကို မြင်စေသည်ထိတိုင် သင့်ဘာသာ တွေ့ကြုံပြီး သင်ယူခွင့်ပေးသည်။ ဤလုပ်ငန်းစဉ်မှ မည်သည့်အရာကို သင် ရရှိသနည်း။ ထိုအရာက သင့်အား ဘုရားသခင်၏ လုပ်ရပ်များပေါ် စစ်မှန်သည့် အတည်ပြုချက်တစ်ခု ရရှိခွင့်ပေးသည်။ သူသည် သင့်အား “ကိုယ်တော်သည် ဘုရားသခင်ဖြစ်ပါသည်။ ကိုယ်တော်သည် ကြီးမြတ်ပြီး မြင့်မြတ်သည်၊ ဉာဏ်ပညာရှိပြီး အံ့ဩဖွယ်ဖြစ်သည်”ဟု အခြေအမြစ်မရှိဘဲ ပြောခွင့်မပေးပေ။ သူက သင့်ကို ထိုသို့ သက်သေခံခွင့် မပေးပေ။ ထိုအစား သူသည် သင့်ဘာသာ တွေ့ကြုံကာ သိမြင်ခွင့်ပေးရန် ဤအဖြစ်မှန်များကို အသုံးပြုသည်။ မျိုးစေ့ဆယ်စေ့က သစ်ပင်ဆယ်ပင် ပေါက်စေလိမ့်မည်ဟူသည်မှာ မှားသည်ဟု ဘုရားသခင် သင့်ကို ပြောမည်မဟုတ်။ သူသည် သင့်ကို ချေပမည်မဟုတ်၊ သို့မဟုတ် ငြင်းခုံမည်မဟုတ်ဘဲ အကြောင်းအချက်ကို သက်သေပြရန် အဖြစ်မှန်များကို အသုံးပြုမည်ဖြစ်ပြီး သင့်ဘာသာ မြင်ခွင့်ပေးမည် ဖြစ်သည်။ သင် အသက်နှစ်ဆယ်အရွယ်တွင် ဘုရားသခင်က ဤအရာကို သင့်အား ပြောပြခဲ့ခြင်း ဖြစ်ကောင်းဖြစ်နိုင်သော်လည်း သူက “ငါသည် သမ္မာတရားဖြစ်ပြီး သင် ငါ့စကားကို နားထောင်ရမည်”ဟု မပြောခဲ့ပေ။ ဘုရားသခင်က ထိုသို့မပြောခဲ့။ သူက လုပ်ဆောင်ရုံသာ လုပ်ဆောင်ခဲ့ပြီး သင် အသက်သုံးဆယ်အရွယ် ရောက်သည့်အခါ ရလဒ်ကို သင် မြင်ရလေသည်။ ယင်းမှာ ထိုမျှ ကြာလေသည်။ ဤအချိန်အတောအတွင်းတွင် ဘုရားသခင်က သင်နှင့် ငြင်းခုံခဲ့သလော။ (မငြင်းခုံခဲ့ပါ။) သို့ဆိုလျှင် မည်သူက ငြင်းခုံနေသနည်း။ ဘုရားသခင်နှင့် ငြင်းခုံပြီး “ဘုရားသခင် မှားသည်။ သူ ပြောဆိုပြီး လုပ်ဆောင်သည့်အရာက သိပ္ပံနည်းမကျသကဲ့သို့ ကျိုးကြောင်းမသင့်ပါ”ဟု အမြဲတွေးသည့်သူများမှာ လူများဖြစ်သည်။ လူတို့သည် ဘုရားသခင်နှင့် ငြင်းခုံရသည်ကို နှစ်သက်ကြသော်လည်း သူသည် နှုတ်ဆိတ်ရုံနှုတ်ဆိတ်နေပြီး ဆက်လက် ပြုမူဆောင်ရွက်လေသည်။ ဆယ်နှစ်လွန်ပြီးနောက်တွင် သင်သည် အဖြစ်မှန်တစ်ခုကို သိရှိပြီး လန့်သွားလိမ့်မည်။ “အို၊ လက်စသတ်တော့ ငါ၏ ရှုထောင့် မှားခဲ့ပါတကား” ဟူ၍ဖြစ်သည်။ သင် မှားသည်ဟု ဝန်ခံသည့်အချိန်တွင် ထိုကိစ္စရပ်၏ ကောက်ချက်သည် အမှန်တကယ် ပုံပေါ်နှင့်ပြီးဖြစ်သည်။ သို့သော် ထိုအရာကို သင် လက်ခံနိုင်သလော။ သင်သည် ဖြစ်ရပ်တစ်ခုကိုသာ လက်ခံနေသော်လည်း သင်၏ စိတ်နှလုံးတွင် မည်သည့်အရာ ဖြစ်နေသည်ကို သင် အမှန်တကယ် မသိသေးပေ။ နောက်ထပ် သင် နှစ်ပေါင်းမည်မျှ အတွေ့အကြုံ လိုအပ်သနည်း။ ဤကိစ္စရပ်တွင် ဘုရားသခင် လုပ်ဆောင်ခဲ့သည့်အရာနှင့်ဆိုင်သော ကောက်ချက်က မှန်ကန်ကြောင်းနှင့် သင် မှားယွင်းစဉ်တွင် ဘုရားသခင်သည် သမ္မာတရားဖြစ်ကာ မှန်ကန်ကြောင်း သင် အတည်မပြုနိုင်မီတွင် ထိုအရာကို နောက်ထပ် ဆယ်စုနှစ်တစ်ခုကြာ သင့်ဘာသာ တွေ့ကြုံရန် လိုအပ်ကောင်း လိုအပ်နိုင်ပေသည်။ သင် အသက်လေးဆယ်ရောက်သည်နှင့် လုံးလုံး ယုံကြည်လက်ခံလိမ့်မည် ဖြစ်ပြီး “ဘုရားသခင်သည် သမ္မာတရားဖြစ်သည်။ သူသည် အမှန်တကယ် ဘုရားသခင်ဖြစ်ပြီး ဘုရားသခင် လုပ်ဆောင်သည့်အရာက အလွန် အံ့ဩဖွယ်ဖြစ်ကာ စစ်မှန်သည်။ ဘုရားသခင် အလွန် ဉာဏ်ပညာရှိသည်”ဟု သင် ပြောလိမ့်မည်။ သင့်ကိုယ်သင် ငြင်းပယ်သည်။ ကြည့်လော့၊ ထိုအရာက နှစ်ပေါင်းမည်မျှ အတွေ့အကြုံ လိုအပ်ခဲ့သနည်း။ (အနှစ်နှစ်ဆယ်ဖြစ်သည်။) ပြီးလျှင် ဤအနှစ်နှစ်ဆယ်တွင် ဘုရားသခင်က မည်သည့်အရာကို လုပ်ဆောင်လေပြီနည်း။ သူသည် သင့်ကို ပြောပြရန် နယူတန်၏ နိယာမက မည်သည့်အရာဖြစ်သည်ကို ရှင်းပြခြင်းကဲ့သို့သော ပုံသေနည်းကို မသုံးခဲ့ပေ။ အချို့သော အရာများကို သင့်အား မြင်တွေ့စေရန် သူသည် အဖြစ်မှန်များကို အသုံးပြုပြီး ယင်းတို့ကို သင့်အနီးဝန်းကျင်တွင် ဖြစ်ပျက်နေသည့် ဖြစ်စဉ်များနှင့် အဖြစ်အပျက်များမှတစ်ဆင့် နားလည်ရန် သင့်ကို ဉာဏ်အလင်းပေးပြီး လမ်းပြခဲ့သည်။ သုံးနှစ် သို့မဟုတ် ငါးနှစ်ကြာပြီးနောက်တွင် သင်သည် သိနားလည်မှု အနည်းငယ် ရရှိလိမ့်မည်ဖြစ်ပြီး “ကျွန်ုပ် မှားခဲ့ပါသည်။ သို့သော် ကျွန်ုပ် လုံးလုံး မှားခဲ့ပါသလော”ဟု ပြောလိမ့်မည်။ နောက်ထပ် တွေ့ကြုံလော့၊ ပြီးလျှင် ဘုရားသခင်က သင့်အတွက် အဖြစ်မှန် အချို့ကို စီစဉ်ပေးလိမ့်မည်ဖြစ်ပြီး သင် အသက်လေးဆယ်ဖြစ်သည့်အခါ နောက်ထပ် ဆယ်စုနှစ်ပြီးနောက်တွင် သင် မှားခဲ့ကြောင်း ဝန်ခံလိမ့်မည်ဖြစ်သည်။ ဤသည်မှာ ဘုရားသခင် အမှုပြုပုံဖြစ်သည်။ ဤသည်တို့မှာ သူ လုပ်ဆောင်သည့် အမှုအရာများ ဖြစ်သည်။ သင် မှားယွင်းပြီး ဘုရားသခင် မှန်သည်ဟု မည်သည့် ဖြစ်စဉ်မှတစ်ဆင့် သင် အသိအမှတ်ပြုနိုင်သနည်း။ ဤအသိတရား သင် ရှိလာမည်မှာ အဖြစ်မှန်များကို ကြုံခြင်းဖြစ်စဉ်မှတစ်ဆင့်ဖြစ်ပြီး ဘုရားသခင်၏ ဉာဏ်အလင်းပေးခြင်းနှင့် လမ်းပြခြင်းအောက်တွင် ဖြစ်သည်။ ထိုသို့သော ဖြစ်စဉ်တစ်ခု ဖြစ်သည်။ ဘုရားသခင်က သင့်ကို ကောက်ချက်တစ်ခု ပေးရုံမျှမပေးသကဲ့သို့ အခြေခံအကြောင်းရင်း မရှိဘဲနှင့် သင့်ကို မယုံကြည်စေပေ။ ဘုရားသခင်က သင့်ကို အတင်းအကျပ် နားလည်စေခဲ့လျှင် အဆင်ပြေမည်လော။ သင့်အား နားလည်စေရန် ဘုရားသခင်က သင့်ကို အတင်းအဓမ္မ ထိန်းချုပ်ခဲ့လျှင် သင် နားလည်မည်ဖြစ်ပြီး ဘုရားသခင် မှန်ကန်သည်ကို တစ်နည်းနည်းဖြင့် သင် သိမည်ဖြစ်သည်။ သို့သော် ဘုရားသခင်၏ ရည်ရွယ်ချက်မှာ လူတို့အား စက်ရုပ်များအဖြစ်သို့ ပြောင်းရန် မဟုတ်။ ယင်းမှာ သူ အလိုရှိသောအရာ မဟုတ်ပေ။ သူသည် လူတို့အား သမ္မာတရားကို နားလည်စေလိုသည်၊ မိမိတို့ကိုယ်ပိုင် ရွေးချယ်မှုများ ပြုလုပ်စေလိုပြီး သူ့ကို ကျိုးနွံနာခံနိုင်စေလိုသည်။ သို့သော် ဤရလဒ်ကို စွမ်းဆောင်ရရှိခြင်းက အချိန်ကြာသည်။

ယခုတွင် ဘုရားသခင်၏ အမှုတော်က လက်တွေ့ကျသည်ဟု သင်တို့ တွေ့ကြုံပြီလော။ (တွေ့ကြုံပါပြီ။) အလွန် လက်တွေ့ကျပေသည်။ ဘုရားအမှုတော်၏ လက်တွေ့ကျခြင်းသည် လူ၏ စိတ်ကူးသက်သက်၊ မရေရာသော အမြင်များနှင့် ဆန့်ကျင်ဘက်ဖြစ်သည်။ ထို့ကြောင့် သင့်အထဲတွင် စိတ်ကူးသက်သက်ဖြစ်သည့်အရာများ သို့မဟုတ် အနှစ်မဲ့ပြီး လက်တွေ့မကျသည့်အရာများ သို့မဟုတ် ဘုရားနှုတ်ကပတ်တော်တွင် အခြေခံမရှိသည့် အရာများကို သင် သုံးသပ်ဆင်ခြင်ရန် လိုအပ်သည်။ ဤအရာများအားလုံးကို ငြင်းပယ်ခြင်းသည်သာ သင့်အတွက် မှန်ကန်သည်။ ထိုအရာက မုချ မှန်ကန်ပြီး ဤနည်းဖြင့် သင် တွေ့ကြုံရန်လိုအပ်သည်။ အရာခပ်သိမ်း၏ ဖန်ဆင်းရှင်ဖြစ်သည့် ဘုရားသခင်သည် အမှုအရာ မည်မျှကို ဖန်ဆင်းခဲ့သနည်း။ သူ မည်မျှ ဉာဏ်ပညာ ရှိရမည်နည်း။ ဤအရာကို သုံးနှစ် သို့မဟုတ် ငါးနှစ်အတွင်း သင် လုံးလုံးလျားလျား တွေ့ကြုံကာ နားလည်နိုင်မည်ဟု သင် ထင်လျှင် မဖြစ်နိုင်ပေ။ တစ်သက်တာ အတွေ့အကြုံဖြင့်ပင် ထိုအရာကို သင် နားလည်နိုင်မည် မဟုတ်။ ထို့ကြောင့် သင့်အနေဖြင့် ဘုရားသခင်၏ နှုတ်ကပတ်တော်များကို တွေ့ကြုံသည့်အခါတွင် လက်တွေ့ကျရမည်။ အသေးစိတ် အချက်အလက်များမှ စတင်လျက် သေးငယ်သောအရာဖြင့် အစပြုပြီး သမ္မာတရား စည်းမျဉ်းများကို ရှာဖွေလော့။ သင် နားမလည်နိုင်သည့် တစ်စုံတစ်ရာနှင့် ရင်ဆိုင်ရသည့်အခါ ပူပန်သောကရောက်ခြင်း သို့မဟုတ် စိတ်မရှည်ခြင်း မဖြစ်ဘဲ ဘုရားသခင်ရှေ့တွင် သင့်ကိုယ်သင် ငြိမ်သက်စေပြီး သမ္မာတရားကို ရှာဖွေရန် သင်ယူလော့။ ဘုရားသခင်ရှေ့တွင် မည်သို့ ငြိမ်သက်နိုင်မည်နည်း။ သင်၏ စိတ်နှလုံးက သူ့ကို ဆုတောင်းပြီး သူနှင့်အတူ မိတ်သဟာယပြုရမည်ဖြစ်ပြီး သင် ငြိမ်သက်လာခြင်း မရှိနိုင်လျှင် ဘုရားနှုတ်ကပတ်တော်များကို ဖတ်ပြီး တွေးဆနိုင်သည် သို့မဟုတ် ဘုရားနှုတ်ကပတ်တော် ဓမ္မတေးသီချင်းများကို သီဆိုနိုင်သည်။ ဤအရာအားလုံးက ဘုရားသခင်ရှေ့တွင် ငြိမ်သက်ခြင်း ရလဒ်ကို စွမ်းဆောင်ရရှိစေလိမ့်မည် ဖြစ်သည်။ လူတစ်ဦး၏ စိတ်နှလုံးသည် ဘုရားသခင်ရှေ့သို့ ပြန်လာသည့်အခါ ငြိမ်သက်လာလိမ့်မည် ဖြစ်သည်။ အမှုအရာများကို လုပ်ဆောင်ခြင်း သို့မဟုတ် အပြင်တွင် လျှောက်ပြေးလွှားနေခြင်းက မည်သည့်အရာမျှ မရရှိစေဘဲ အကျိုးမရှိဟု ၎င်းတို့ ခံစားရလိမ့်မည်။ ဘုရားနှုတ်ကပတ်တော်များကို ဖတ်ရှုသည်ဖြစ်စေ၊ သမ္မာတရားကို မိတ်သဟာယပြုသည်ဖြစ်စေ၊ သို့မဟုတ် ဘုရားသခင်ကို ချီးမွမ်းရာတွင် ဓမ္မတေးများကို သီဆိုသည်ဖြစ်စေ ဘုရားသခင်ရှေ့တွင် ၎င်းတို့ ငြိမ်သက်နေသရွေ့ ၎င်းတို့၏ စိတ်ဝိညာဉ်က တစ်စုံတစ်ရာကို ရရှိလိမ့်မည်ဖြစ်ပြီး ဉာဏ်အလင်းပေးခြင်းခံရလိမ့်မည် ဖြစ်ကာ ၎င်းတို့၏ စိတ်နှလုံးက အားဖြည့်ခံရပြီး ကျေနပ်အားရလိမ့်မည်ဖြစ်သည်။ တဖြည်းဖြည်းနှင့် ဘုရားသခင်၏ အမှုတော်ကို သင် ရှင်းလင်းစွာ မြင်လိမ့်မည်။ သူ့ကို ကျိုးနွံနာခံနိုင်လိမ့်မည်ဖြစ်ပြီး သမ္မာတရားနှင့် အသက်ကို ရရှိနိုင်လိမ့်မည်။ လူတို့သည် သမ္မာတရားကို ရရှိပြီး ဘုရားသခင်ကို ရရှိလိုလျှင် ၎င်းတို့အနေဖြင့် စွန့်လွှတ်စတေးမှုများ ပြုလုပ်ရမည်၊ ဆင်းရဲဒုက္ခများစွာ သည်းညည်းခံရမည်ဖြစ်ပြီး နှစ်များစွာအတောအတွင်း ဘုရားသခင်၏ အမှုတော်ကို တွေ့ကြုံရာတွင် အချိန်နှင့် အားအင် ကုန်ဆုံးရမည်ဖြစ်သည်။ ထိုအခါတွင်သာ ၎င်းတို့သည် သမ္မာတရားနှင့် အသက်အပြင် ဘုရားသခင်၏ ကယ်တင်ခြင်းအားလုံးကို ရရှိနိုင်ပေသည်။

၂၀၁၇ ခုနှစ်၊ အောက်တိုဘာလ ၁၁ ရက်


ဖန်ဆင်းခံသတ္တဝါတစ်ဦး၏တာဝန်အား ကောင်းစွာဆောင်ရွက်ခြင်းအားဖြင့်သာလျှင် အသက်ရှင်ခြင်း၌ တန်ဖိုးရှိ၏

သင်တို့အားလုံးသည် ယခု သင်၏တာဝန်များကို ထမ်းဆောင်ရင်း၊ ဘုရားသခင်၏ နှုတ်ကပတ်တော်ကို ဟောပြောရန်နှင့် သက်သေခံရန် လေ့ကျင့်ရင်း နောက်ဆုံးသောကာလ၌ ဘုရားသခင်၏ အမှုတော်ကို လုပ်ဆောင်ရန် အလုပ်များနေသည်။ ဘုရားသခင်အတွက် သက်သေခံရန် ရုပ်ရှင်များဖန်တီးခြင်းဖြစ်စေ၊ ဓမ္မသီချင်းများ သီဆိုခြင်းဖြစ်စေ သင်တို့ထမ်းဆောင်သော တာဝန်များသည် ဖောက်ပြန်ပျက်စီးသော လူသားမျိုးနွယ်အတွက် တန်ဖိုးရှိသလော။ (တန်ဖိုးရှိပါသည်။) ထိုတာဝန်များ၏တန်ဖိုးက အဘယ်မှာနည်း။ ဘုရားသခင်ဖော်ပြသော ဤနှုတ်ကပတ်တော်များနှင့် သမ္မာတရားများကို မြင်ပြီးနောက် မှန်ကန်သောလမ်းကြောင်းပေါ်သို့ တက်ရောက်လာစေရန် လူတို့အား ကူညီပေးရာတွင်လည်းကောင်း၊ ထိုသူတို့သည် ဖန်ဆင်းခံအဖွဲ့ဝင်ဖြစ်ကြောင်းနှင့် ဖန်ဆင်းရှင်၏ ရှေ့မှောက်သို့ ရောက်ရှိသင့်သည်ဟု လူတို့အား နားလည်စေရန် ကူညီပေးရာတွင်လည်းကောင်း ယင်းတို့၏ တန်ဖိုးရှိလေသည်။ လူမြောက်မြားစွာတို့သည် မိမိတို့ ကြုံတွေ့ရသည့် အမှုအရာများစွာကို ထိုးထွင်းသိမြင်နိုင်စွမ်း၊ သို့မဟုတ် နားလည်နိုင်စွမ်း မရှိကြပေ။ ၎င်းတို့သည် အားကိုးရာမဲ့ ခံစားရကာ၊ ဘဝသည် အဓိပ္ပာယ်မဲ့၊ အချည်းနှီးဖြစ်ပြီး ၎င်းတို့တွင် ဝိညာဉ်ရေးအာဟာရ မရှိချေ။ ဤအရာအားလုံး၏ အရင်းအမြစ်က အဘယ်နည်း။ ဤအရာအားလုံးအတွက် အဖြေသည် ဘုရားသခင်၏ နှုတ်ကပတ်တော်၌ ရှိပါသည်။ ဘုရားသခင်ကို သင်တို့ ယုံကြည်သက်ဝင်ခဲ့သော နှစ်များတစ်လျှောက်တွင် သင်တို့အားလုံးသည် သူ၏နှုတ်ကပတ်တော်များစွာကို ဖတ်ရှုခဲ့ပြီးဖြစ်ကာ သမ္မာတရားအချို့ကို နားလည်သဘောပေါက်ခဲ့ပြီး ဖြစ်သည်။ သို့ဖြစ်၍ သင်တို့ ထမ်းဆောင်ပေးရမည့်တာဝန်မှာ ထိုသူတို့အနေဖြင့် ဘုရားသခင်၏ နှုတ်ကပတ်တော်ထဲရှိ သမ္မာတရားကို နားလည်ပြီး လောက၏ မှောင်မိုက်မှုနှင့် မကောင်းမှုကို ရိပ်စားမိရန် ထောက်ကူပေးခြင်းအားဖြင့်လည်းကောင်း၊ မှန်သောလမ်းခရီးကို ရှာဖွေရန်၊ ဖန်ဆင်းရှင်ကို ရှာတွေ့ရန်၊ ဘုရားသခင်၏အသံကို ကြားနာရန်နှင့် သူ၏နှုတ်ကပတ်တော်များကို ဖတ်ရှုရန်အတွက် ၎င်းတို့အားကူညီပေးခြင်းအားဖြင့်လည်းကောင်း ၎င်းတို့အား ဉာဏ်အလင်းပေးဖို့နှင့် ၎င်းတို့၏ မှားယွင်းသော အတွေးအမြင်များကို ဖြေရှင်းပေးဖို့အတွက် ဘုရားသခင်၏ နှုတ်ကပတ်တော်ကို အသုံးပြုရန်ဖြစ်သည်။ ဤအရာက သမ္မာတရားအချို့ကို ၎င်းတို့နားလည်ရန်နှင့် ဘုရားသခင် လုပ်ဆောင်နေသည့် ကယ်တင်ခြင်းအမှုကို မြင်တွေ့ရန် အခွင့်ပေးမည်ဖြစ်ပြီး၊ သို့မှသာ ၎င်းတို့သည် သူ့ထံလှည့်၍ သူ၏အလုပ်ကို လက်ခံနိုင်မည်ဖြစ်သည်။ ယင်းမှာ သင်တို့လုပ်ဆောင်ရမည့်တာဝန် အတိအကျပင်ဖြစ်၏။ ဘုရားသခင်ကို ယုံကြည်လာချိန်မှစ၍ သမ္မာတရားမည်မျှကို သင်တို့နားလည်ပြီး ပြဿနာမည်မျှကို ဖြေရှင်းပြီးပြီဖြစ်ကြောင်း သင်တို့စိတ်နှလုံးထဲ၌ အားလုံးသိကြသည်။ ယခုခေတ်၌ ဘာသာရေးသမားများနှင့် ဘာသာတရားမရှိသူများ နှစ်မျိုးလုံးတွင် မှန်သောလမ်းခရီးကို ရှာဖွေပြီး ကယ်တင်ရှင်ကို ရှာနေကြသောလူများ အများအပြား ရှိကြသည်။ လူတို့ အဘယ်ကြောင့် အသက်ရှင်ပြီး သေဆုံးရကြောင်း၊ လူတစ်ယောက်၏ ဘဝတန်ဖိုးနှင့် အဓိပ္ပာယ်၊ သို့မဟုတ် လူများ မည်သည့်နေရာမှလာပြီး မည်သည့်နေရာကို သွားနေကြကြောင်း အစရှိသည့် အသေးစိတ်ကျသော မေးခွန်းများ၏ အဖြေကို ၎င်းတို့ မသိကြချေ။ သင်တို့အနေဖြင့် ဧဝံဂေလိတရားကို ဟောပြောပြီး ဘုရားသခင်အတွက် သက်သေခံရန်နှင့် ဖန်ဆင်းရှင်ရှေ့မှောက်သို့ ၎င်းတို့ကို ပို့ဆောင်ရန်အတွက် ၎င်းတို့စောင့်မျှော်နေသည်။ ထိုအကြောင်းကြောင့် ယခု သင်တို့လုပ်ဆောင်နေသော တာဝန်များသည် အလွန်ပင် အဓိပ္ပာယ်ရှိရခြင်းဖြစ်၏။ တစ်ဖက်တွင် သင်ကိုယ်တိုင်သည် ဘုရားသခင်၏ အလုပ်ကို တွေ့ကြုံနေရပြီး အခြားတစ်ဖက်တွင် သင်သည် ဘုရားသခင်၏ အလုပ်အကြောင်း အခြားသူများကိုလည်း သက်သေခံနေသည်။ ဤအရာကို သင်တို့ ပို၍တွေ့ကြုံလေလေ၊ သမ္မာတရားများကို နားလည်သဘောပေါက်ပြီး သမ္မာတရားနှင့်ပြင်ဆင်ခြင်း ခံရရန် ပို၍လိုအပ်လေလေဖြစ်ကာ လုပ်ဆောင်ရမည့်အလုပ် ပိုများလေလေ ဖြစ်သည်။ ဤသည်မှာ ဘုရားသခင်အနေဖြင့် လူတို့ကို စုံလင်အောင်ပြုရန်အတွက် အကောင်းဆုံးအခွင့်အရေးဖြစ်သည်။ သင့်တာဝန်များကို ထမ်းဆောင်ရာတွင် မည်သည့်အခက်အခဲများ ကြုံတွေ့ရပါစေ ဘုရားသခင်ထံ ဆုတောင်းပြီး ဘုရားသခင်အား ကိုးစားသင့်သည်။ လူတိုင်းသည် ဘုရားသခင်၏ နှုတ်ကပတ်တော်ကို ဖတ်ရှုပြီး သမ္မာတရားကို အတူတကွ ပို၍ရှာဖွေသောအခါ ဖြေရှင်း၍မရနိုင်သော ပြဿနာမရှိပါ။ ဘုရားသခင်၏ နှုတ်ကပတ်တော်တွင် သင်တို့နားလည်ဖို့ လိုအပ်သော သမ္မာတရားများစွာ ရှိသောကြောင့် ယင်းတို့ကို မကြာခဏ ဆင်ခြင်ပြီး မိတ်သဟာယပြုသင့်သည်၊ ထို့နောက်တွင် သန့်ရှင်းသော ဝိညာဉ်တော်၏ ဉာဏ်ဖွင့်ခြင်းနှင့် အလင်းပေးခြင်းကို ရရှိမည်ဖြစ်သည်။ ဘုရားသခင်ကို မှီခိုအားထားခြင်းဖြင့် ဖြေရှင်း၍ မရနိုင်သော ပြဿနာမရှိပါ၊ ဤအရာတွင် သင်တို့သည် ယုံကြည်ခြင်းရှိရမည်။

ဘုရားသခင်သည် ဤလူသားမျိုးနွယ်ကို ဖန်ဆင်းပြီးနောက် စီမံခန့်ခွဲမှုအစီအစဉ်ကို ပုံဖော်ခဲ့သည်။ လွန်ခဲ့သည့် နှစ်ထောင်ပေါင်း အနည်းငယ်တွင် ဤလူသားမျိုးနွယ်သည် ဖန်ဆင်းရှင်အတွက် သက်သေခံရန် မည်သည့် ကြီးကြီးမားမားတာဝန်၊ သို့မဟုတ် စေခိုင်းချက်တာဝန်ကိုမျှ မထမ်းဆောင်ခဲ့ဘဲ လူသားတို့ကြားတွင် ဘုရားသခင်လုပ်ဆောင်ခဲ့သော အလုပ်သည် အတော်ပင် လျှို့ဝှက်ထားပြီး ရိုးရှင်းသည်။ သို့သော်လည်း နောက်ဆုံးသော ကာလတွင် အမှုအရာများသည် မတူတော့ပေ။ ဖန်ဆင်းရှင်သည် စတင်၍ နှုတ်ကပတ်တော်များကို မိန့်မြွက်လာသည်။ သူသည် သမ္မာတရားများစွာကို ဖော်ပြခဲ့ပြီး ဘုရားသခင်၏ စီမံခန့်ခွဲမှုအစီအစဉ်၏ နက်နဲမှုများအားလုံးကို ဖွင့်ပြောခဲ့ပြီးဖြစ်သည်၊ သို့သော် ဖောက်ပြန်ပျက်စီးသော လူသားတို့သည် နုံအပြီး ထုံထိုင်းသည်။ ၎င်းတို့၏ နှလုံးသားက ဖယောင်းအတိ မံထားသည့်နှယ် မြင်သော်လည်း မသိကြ၊ ကြားသော်လည်း နားမလည်ကြချေ။ ထို့ကြောင့် သင်တို့အားလုံးသည် ကြီးမားသောတာဝန်ကို ထမ်းဆောင်ကြ၏။ ယင်းနှင့်ပတ်သက်ပြီး ဘာထူးခြားသနည်း။ ဘုရားသခင်ဖော်ပြသော ဤနှုတ်ကပတ်တော်များနှင့် သမ္မာတရားများကို ဖြန့်ချိခြင်းအပြင် ဖန်ဆင်းခံလူသား တစ်ဦးစီတိုင်းထံ ဖန်ဆင်းရှင်အတွက် သက်သေခံရန်နှင့် ဘုရားသခင်၏ ဧဝံဂေလိတရားကို ကြားဖူးပြီးသော ထိုဖန်ဆင်းခံ လူသားအားလုံးကိုလည်း ဖန်ဆင်းရှင်ထံ ယူဆောင်လာရန် ပို၍ပင် အရေးကြီးနေသေးသည်။ သို့မှသာ ထိုသူတို့သည် လူသားမျိုးနွယ်အား ဘုရားသခင် ဖန်ဆင်းခြင်း၏ အရေးပါမှုကို သဘောပေါက်နိုင်ကာ ၎င်းတို့သည် ဖန်ဆင်းခံလူသားများအနေဖြင့် ဖန်ဆင်းရှင်ရှေ့မှောက်သို့ ပြန်သွားသင့်ကြောင်း၊ သူ၏မိန့်မြွက်ချက်များကို နားထောင်ပြီး သူဖော်ပြခဲ့သော သမ္မာတရားအားလုံးကို လက်ခံသင့်ကြောင်းကို နားလည်နိုင်မည်ဖြစ်သည်။ ဤသည်မှာ လူသားများအားလုံးသည် ဖန်ဆင်းရှင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံစေရန် ဖန်တီးနိုင်ပုံဖြစ်သည်။ ဤရလဒ်များကို ရရှိရန်မှာ ဘုရားသခင်၏ နှုတ်ကပတ်တော်မှ ကျမ်းပိုဒ်အနည်းငယ်မျှကိုသာ ဖတ်ရွတ်ခြင်းအားဖြင့် ဖြစ်နိုင်သလော။ သို့မဟုတ် ဓမ္မသီချင်းအနည်းငယ်မျှကို သီဆိုခြင်းအားဖြင့်သာ ဖြစ်နိုင်သလော။ သို့မဟုတ် အမှုတော်၏ ကဏ္ဍတစ်ခုတည်းကိုသာ ပြုလုပ်ခြင်းအားဖြင့်သာ ဖြစ်နိုင်သလော။ မဟုတ်ချေ။ ထို့ကြောင့် သင်တို့သည် မိမိ၏တာဝန်များကို ကောင်းမွန်စွာ ထမ်းဆောင်မည်ဆိုပါက ဖန်ဆင်းရှင်၏ လုပ်ဆောင်ချက်များနှင့်အတူ သူ၏အချုပ်အခြာအာဏာနှင့် စီစဉ်ဆောင်ရွက်မှုများကို နည်းလမ်းအမျိုးမျိုး၊ ပုံစံအမျိုးမျိုး အသုံးပြုရင်းဖြင့် သက်သေခံရပါမည်။ ဤနည်းအားဖြင့် သင်သည် ဖန်ဆင်းရှင်ရှေ့မှောက်သို့ လူများစွာကို ခေါ်ဆောင်လာနိုင်မည်ဖြစ်ပြီး ထိုသို့ဖြင့် ၎င်းတို့သည် သူ၏ အချုပ်အခြာအာဏာနှင့် အစီအစဉ်များကို လက်ခံပြီး ကျိုးနွံနာခံနိုင်မည် ဖြစ်သည်။ ဤသည်မှာ ကြီးမြတ်သော တာဝန်မဟုတ်သလော။ (ဟုတ်ပါသည်။) သို့ဆိုလျှင် သင်တို့သည် မိမိ၏တာဝန်များအပေါ် မည်သည့်သဘောထား ရှိသင့်သနည်း။ ယောင်ချာချာဖြစ်သည်မှာ ကောင်းသလော။ အမှုအရာများကို မသိကျိုးကျွန်ပြုသည်မှာ ကောင်းသလော။ ကိုယ့်စွမ်းအား၏ ၅၀ရာခိုင်နှုန်းကိုသာ အသုံးပြုပြီး ဝတ်ကျေတမ်းကျေ လုပ်သည်မှာ ကောင်းသလော။ အချိန်ဆွဲပြီး ပေါ့ပေါ့ဆဆ လုပ်သည်မှာ ကောင်းသလော။ (မကောင်းပါ။) သို့ဆိုလျှင် ဘာလုပ်သင့်သနည်း။ (စိတ်နှလုံးအကြွင်းမဲ့ ဆက်ကပ်သင့်သည်။) သင့်တွင်ရှိသော စွမ်းအား၊ အတွေ့အကြုံနှင့် ထိုးထွင်းဉာဏ် ရှိရှိသမျှကို အသုံးပြုလျက် သင့်ကိုယ်သင် စိတ်နှလုံးအကြွင်းမဲ့ ဆက်ကပ်သင့်သည်။ ဘာသာတရားမရှိသူများသည် လူတစ်ဦးအနေဖြင့် မိမိ၏ဘဝတွင် လုပ်ဆောင်နိုင်သည့် အဓိပ္ပာယ်အရှိဆုံးအရာကို နားမလည်သော်လည်း ယင်းနှင့်ပတ်သက်၍ တစ်စုံတစ်ရာကို သင်တို့နားလည်သည် မဟုတ်လော။ (နားလည်ပါသည်။) ဘုရားသခင်၏ တာဝန်ပေးစေခိုင်းချက်ကို လက်ခံပြီး မိမိ၏ အထူးတာဝန်ကို ကောင်းမွန်စွာ ဖြည့်ဆည်းခြင်းတို့သည် အရေးကြီးဆုံး အရာများဖြစ်သည်။ သင်တို့ ယခုထမ်းဆောင်နေသော တာဝန်များသည် အဖိုးတန်သည်။ သင်သည် လောလောလတ်လတ်တွင် ရလဒ်များကို မမြင်နိုင်သည့်အပြင် လောလောလတ်လတ်တွင် ကြီးမားသောအကျိုးများကို လက်ခံရခြင်း ရှိကောင်းရှိနိုင်မည် မဟုတ်သော်လည်း ၎င်းတို့ အသီးသီးသည့်အချိန်သည် ကြာမည်မဟုတ်ပေ။ ရေရှည်တွင် ဤလုပ်ငန်းကို ကောင်းမွန်စွာ ပြီးမြောက်လျှင် ယင်းက လူသားမျိုးနွယ်အတွက် ဖြည့်ဆည်းမှုများကို ငွေဖြင့် တိုင်းတာရန် ဖြစ်နိုင်မည်မဟုတ်ချေ။ ထိုကဲ့သို့ စစ်မှန်သော သက်သေခံချက်များသည် အခြားအရာများထက် ပို၍အဖိုးထိုက်ပြီး တန်ဖိုးရှိကာ ၎င်းတို့သည် ထာဝရတည်မြဲမည်ဖြစ်သည်။ ဤသည်တို့မှာ ဘုရားသခင်ကို လိုက်လျှောက်သူတိုင်း၏ ကောင်းမှုများဖြစ်ပြီး ယင်းတို့သည် အမှတ်ရထိုက်သည့်အရာ ဖြစ်သည်။ လူ့ဘဝတွင် ဘုရားသခင်ကို ယုံကြည်ခြင်း၊ သမ္မာတရားကို လိုက်စားခြင်းနှင့် ဖန်ဆင်းခံသတ္တဝါအဖြစ် ၎င်းတို့၏တာဝန်ကို ကျေပွန်ခြင်းမှလွဲ၍ အရာရာသည် အချည်းနှီးဖြစ်ပြီး အမှတ်ရရန် မထိုက်တန်ပါ။ သင်သည် ကမ္ဘာကို အတုန်လှုပ်နိုင်ဆုံးသော စွမ်းဆောင်မှုတစ်ခုကို ပြီးမြောက်ခဲ့လျှင်ပင်၊ အာကာသထဲသွား၍ လကမ္ဘာဆီရောက်ဖူးပြီး ပြန်လာခဲ့လျှင်ပင် သင်သည် လူသားမျိုးနွယ်အတွက် အကျိုးကျေးဇူး၊ သို့မဟုတ် အထောက်အကူ အနည်းငယ် ဖြစ်လာစေသော သိပ္ပံပညာဆိုင်ရာ တိုးတက်မှုများကို ပြုလုပ်ခဲ့လျှင်ပင် ယင်းသည် အချည်းနှီးဖြစ်ပြီး ယင်းတို့အားလုံးသည် ကွယ်ပျောက်သွားမည်ဖြစ်သည်။ မကွယ်ပျောက်နိုင်သည့် တစ်ခုတည်းသောအရာမှာ အဘယ်နည်း။ (ဘုရားသခင်၏ နှုတ်ကပတ်တော်ဖြစ်သည်။) ဘုရားသခင်၏ နှုတ်ကပတ်တော်၊ ဘုရားသခင်အား သက်သေခံချက်များ၊ ဖန်ဆင်းရှင်အတွက် သက်သေရပ်တည်သော သက်သေခံချက်များ၊ အလုပ်များနှင့် လူတို့၏ ကောင်းမှုများသာလျှင် မကွယ်ပျောက်သွားဘဲ ရှိမည်ဖြစ်သည်။ ဤအရာများသည် ထာဝရ တည်မြဲနေမည်ဖြစ်ပြီး ယင်းတို့သည် အလွန်တန်ဖိုးရှိသည်။ ထို့ကြောင့် သင်တို့၏ ကန့်သတ်ချုပ်ချယ်မှုအားလုံးကို ပယ်ရှား၍ ဤကြီးမြတ်သော အားထုတ်မှုကို လုပ်ဆောင်လော့။ ထို့ပြင် မိမိကိုယ်ကို မည်သည့်လူ၊ အဖြစ်အပျက်နှင့် အမှုအရာတစ်ခုမျှ၏ ချုပ်နှောင်ခြင်းကို မခံနှင့်။ ဘုရားသခင်အတွက် စိတ်ရင်းမှန်ဖြင့် မိမိကိုယ်ကို အသုံးခံလျက် တာဝန်များကို ထမ်းဆောင်ရာ၌ သင်၏ခွန်အားနှင့် ကြီးမားသည့်အဖိုးအခအားလုံးကို ပုံအောလော့။ ဤသည်မှာ အများအားဖြင့် ဘုရားသခင်ကောင်းချီးပေးသော အရာဖြစ်ပြီး ယင်းအတွက် မည်သည့်ဆင်းရဲဒုက္ခအတိုင်းအတာကိုမဆို ခံစားထိုက်ပေ၏။

သင်သည် ယခု ဘုရားသခင်နောက်လိုက်သည်၊ ဘုရားသခင်၏ နှုတ်ကပတ်တော်ကို နားထောင်ပြီး ဖန်ဆင်းရှင်၏ တာဝန်ပေးစေခိုင်းချက်ကို လက်ခံသည်။ တစ်ခါတစ်ရံ ယင်းက အနည်းငယ်ခက်ခဲပြီး ပင်ပန်းသည်၊ ထို့ပြင် တစ်ခါတစ်ရံ အနည်းငယ် အရှက်တကွဲဖြစ်ခြင်းနှင့် စစ်ဆေးခြင်းကို ခံရသည်။ သို့သော် ဤသည်တို့မှာ ကောင်းသောအရာများဖြစ်ပြီး မကောင်းသောအရာများ မဟုတ်ချေ။ အဆုံးတွင် သင်ရရှိမည့်အရာမှာ အဘယ်အရာနည်း။ သင်ရရှိမည့်အရာမှာ သမ္မာတရားနှင့် အသက်ဖြစ်ပြီး နောက်ဆုံးတွင် ဖန်ဆင်းရှင်၏ ထောက်ခံချက်နှင့် သင့်အား အတည်ပြုချက်ဖြစ်သည်။ ဘုရားသခင်က “သင် ငါ့နောက်သို့လိုက်၏၊ ငါသည် သင့်ကို မျက်နှာသာပေးပြီး သင့်အားဖြင့် ငါကျေနပ်သည်” ဟု ဆိုသည်။ အကယ်၍ ဘုရားသခင်က သင်သည် သူ၏အမြင်၌ ဖန်ဆင်းခံ သတ္တဝါတစ်ဦးဖြစ်ကြောင်းမှလွဲ၍ အခြားမည်သည့်အရာမျှ မပြောပါက သင်သည် အချည်းနှီးနေထိုင်လာသည် မဟုတ်ဘဲ အသုံးဝင်နေခြင်းဖြစ်သည်။ ဤနည်းဖြင့် ဘုရားသခင်၏ အသိအမှတ်ပြုခံရခြင်းမှာ အံ့ဩဖွယ်ရာဖြစ်ပြီး ယင်းသည် သေးငယ်သော စွမ်းဆောင်မှုမဟုတ်ချေ။ လူတို့သည် စာတန်နောက်သို့ လိုက်လျှင် အဘယ်အရာ ရရှိမည်နည်း။ (ပျက်စီးခြင်းကို ရရှိမည်။) ဖျက်ဆီးခြင်းမခံရမီ ထိုလူတို့သည် အဘယ်အရာဖြစ်လာမည်နည်း။ (၎င်းတို့သည် နတ်ဆိုးများ ဖြစ်ကြလိမ့်မည်။) ထိုလူတို့သည် နတ်ဆိုးများဖြစ်လာလိမ့်မည်။ လူတို့သည် ကျွမ်းကျင်မှု မည်မျှဆည်းပူးသည်၊ ဝင်ငွေမည်မျှ ရှာဖွေရရှိသည်၊ ကျော်ကြားမှုနှင့် အကျိုးအမြတ် မည်မျှရရှိသည်၊ ရုပ်ဝတ္ထုဆိုင်ရာ အကျိုးအမြတ် မည်မျှခံစားသည်၊ သို့မဟုတ် လောကီကမ္ဘာ၌ ၎င်းတို့၏အဆင့်အတန်း မည်မျှမြင့်မားသည်ဖြစ်စေ ၎င်းတို့သည် စိတ်အတွင်းထဲ၌ ပို၍ပို၍ ဖောက်ပြန်ပျက်စီးလာမည်၊ ပို၍ပို၍ ကောက်ကျစ်ဆိုးယုတ်ပြီး ညစ်ညူးလာမည်၊ ပို၍ပို၍ ပုန်ကန်ထကြွလာပြီး သူတော်ကောင်းယောင်ဆောင်လာကာ၊ နောက်ဆုံးတွင် ၎င်းတို့သည် အသက်ရှင်နေသော သရဲတစ္ဆေများ ဖြစ်လာကြလိမ့်မည်။ လူဆန်မည် မဟုတ်တော့ပေ။ သို့ဆိုလျှင် ဖန်ဆင်းရှင်၏အမြင်တွင် ထိုသို့သောလူများကို မည်သို့မြင်သနည်း။ “လူမဆန်” ရုံသာ ဖြစ်သလော။ ထိုသို့သောလူအပေါ် ဖန်ဆင်းရှင်၏အမြင်နှင့် သဘောထားကား အဘယ်နည်း။ ယင်းမှာ မနှစ်သက်ခြင်း၊ စက်ဆုပ်ခြင်း၊ အလွန်မုန်းတီးခြင်း၊ ငြင်းပယ်ခြင်းနှင့် နောက်ဆုံးတွင် ကျိန်ဆဲခြင်း၊ ပြစ်ဒဏ်ပေးခြင်းနှင့် ဖျက်ဆီးခြင်း ဖြစ်၏။ လူတို့သည် မတူညီသောလမ်းကို လျှောက်ကြပြီး မတူညီသည့် ရလဒ်များနှင့် အဆုံးသတ်ကြသည်။ အဘယ်လမ်းကို သင်တို့ရွေးချယ်သနည်း။ (ဘုရားသခင်ကို ယုံကြည်ရန်နှင့် သူ့နောက်လိုက်ရန်ဖြစ်သည်။) ဘုရားသခင်နောက်လိုက်ရန် ရွေးချယ်ခြင်းသည် မှန်ကန်သောလမ်းကြောင်းကို ရွေးချယ်ခြင်း ဖြစ်သည်။ ယင်းက အလင်း၏လမ်းကြောင်းပေါ်သို့ စတင်တက်ရောက်ခြင်း ဖြစ်သည်။ လူတို့သည် အကျိုးရှိ၍ အဓိပ္ပာယ်ရှိသော အသက်တာဖြင့် အသက်ရှင်လိုပါက ကြည်လင်သော အသိစိတ်ရှိကာ ဖန်ဆင်းရှင်ရှေ့တော်နှင့် သူ၏အပါးသို့ အမှန်တကယ် ပြန်လာလိုပါက ဖန်ဆင်းခံသတ္တဝါများအဖြစ် ၎င်းတို့၏ တာဝန်များကို ကျေပွန်အောင် ထမ်းဆောင်ခြင်းဖြင့် ဘုရားသခင်ကို စိတ်ကျေနပ်စေကာ ဘုန်းတော်ထင်ရှားစေရင်း မိမိတို့ကိုယ်ကို စိတ်နှလုံးအကြွင်းမဲ့ ဆက်ကပ်ထားရမည်။ စိတ်မပါ့တပါ လုပ်ဆောင်၍မရချေ။ သင်သည် “ကျွန်ုပ်တစ်သက်တာနှင့် ဤကမ္ဘာကြီးပေါ်တွင် ငွေကြေးချမ်းသာရန်၊ အခြားသူများကြား၌ ပေါ်လွင်ရန်၊ သို့မဟုတ် ကျွန်ုပ်၏ ဘိုးဘေးများကို ဂုဏ်ဆောင်ရန်၊ ကျွန်ုပ်၏ လုပ်ဖော်ကိုင်ဖက်များကြား၌ အထွတ်အထိပ်ရောက်ရန်၊ သို့မဟုတ် အထင်ကြီးခံရရန် မမျှော်လင့်ပေ။ ဤအရာများအတွက် ကျွန်ုပ်ကြိုးစားမည်မဟုတ်။ ထိုလမ်းကို ကျွန်ုပ်လိုက်မည်မဟုတ်။ ကျွန်ုပ်သည် ဘုရားသခင်နောက်ကိုသာ လိုက်ပြီး ကျွန်ုပ်၏တာဝန်ကို ထမ်းဆောင်ရန်အတွက် ကျွန်ုပ်၏ အသက်၊ ကျွန်ုပ်၏စွမ်းအင်နှင့် ကျွန်ုပ်တွင်ရှိသော အရည်အချင်းများ၊ ဆုကျေးဇူးများနှင့် ပါရမီများကို ရည်စူးအပ်နှံမည်။ ယင်းတို့အားလုံးကို ဘုရားသခင်ထံ ဆက်ကပ်မည်။ ဤအချိန်အတောအတွင်း ကျွန်ုပ်သည် အခြားသူများ၏ ပစ်ပယ်ခြင်းကို ခံရပြီးလျှင် တစ်ခါတစ်ရံတွင် ကျွန်ုပ်သည် ပြုပြင်ခြင်းခံရလျှင်ပင်၊ သို့မဟုတ် ညီအစ်ကိုမောင်နှမများ၏ နားလည်မှုလွဲမှားခြင်း ခံရလျှင်ပင်၊ သို့မဟုတ် ဘုရားသခင်သည် ကျွန်ုပ်ကို စစ်ဆေးစမ်းသပ်ပြီး ကျွန်ုပ်အား များစွာသော ဆင်းရဲဒုက္ခ ဖြစ်စေမည်ဆိုလျှင်၊ သို့မဟုတ် ဤဘဝတွင် ကျွန်ုပ်သည် ဇာတိပကတိ၏ သာယာမှုများမရှိဘဲ တစ်ယောက်တည်းဖြစ်ပြီး ဂရုစိုက်မခံရသည်ကို တွေ့ရလျှင်ပင် ဤအရာများအားလုံးကို ကျွန်ုပ်လက်ခံပြီး ကျွန်ုပ်၏ဖြစ်အင်တစ်ခုလုံးကို ဘုရားသခင်ထံ ရည်စူးအပ်နှံပါသည်” ဟု ပြောသင့်သည်။ ဤသည်မှာ သင်၌ရှိရမည့် စိတ်စွမ်းအားဖြစ်ပေ၏။ ဤသို့သောစိတ်စွမ်းအားဖြင့် ဆင်းရဲဒုက္ခများစွာကို ကြံ့ကြံ့ခံနိုင်သော်လည်း ထိုစိတ်စွမ်းအား မရှိလျှင် လိုအင်၊ သို့မဟုတ် ရုတ်ချည်း ပေါက်ဖွားလာသော စိတ်အားထက်သန်မှုသာ ရှိပါက အလုပ်ဖြစ်မည်မဟုတ်။ စိတ်ဓာတ်လှုံ့ဆော်မှု မရှိချေ။ တာဝန်များနှင့် အလုပ်ရှုပ်သောအခါ အချို့လူများသည် ထမင်းတစ်နပ်စာနှစ်နပ်စာကျော်ပြီး အနည်းငယ် အိပ်ရေးပျက်ကြကာ ၎င်းတို့နေမကောင်းဖြစ်သည်ကို တွေ့ရသည့်အခါ “ယင်းက အလုပ်မဖြစ်။ ကျွန်ုပ် အဘယ်မျှ အလုပ်ရှုပ်ပါစေ အနားယူဖို့လိုသည်။ ကိုယ့်အချိန်မတန်မီ အို၍မဖြစ်သကဲ့သို့ အခက်အခဲပေါင်းများစွာကို မခံနိုင်။ ကျွန်ုပ်၏ ကျန်းမာရေးကို ဂရုစိုက်ဖို့ အရေးကြီးသည်” ဟု တွေးကြသည်။ ဤအတွေးများကို သင်မည်သို့ ယူဆသနည်း။ ယင်းတို့သည် ဘုရားသခင်၏ ရည်ရွယ်ချက်များကို မထောက်ထားပေ။ ထိုသူတို့သည် မိမိတို့၏တာဝန်နှင့် ဘုရားသခင်၏တာဝန်ပေးစေခိုင်းချက်ကို တန်ဖိုးထားသည်ထက် ဇာတိပကတိကို ပို၍ တန်ဖိုးထားကြသည်။ ဒုက္ခ၏အရသာကို ပထမဆုံးအကြိမ် မြည်းစမ်းကြည့်သည်တွင် ၎င်းတို့သည် စိတ်ဆန္ဒပျောက်ဆုံးလျက် လိပ်ကဲ့သို့ မိမိခေါင်းကို ပြန်သွင်းပြီး စတင်ညည်းတွားတော့သည်။ ၎င်းတို့သည် ဘုရားသခင် စိုးရိမ်သောအရာများကို စိတ်ပူပင်နိုင်စွမ်း မရှိကြသည့်အပြင် ဘုရားသခင်စဉ်းစားသောအရာများကို မစဉ်းစားနိုင်ကြ၊ ၎င်းတို့သည် ဘုရားသခင်၏ရည်ရွယ်ချက်များကို မငဲ့ကွက်ကြပေ။ အလုပ်တစ်ခုသည် အလွန်ပင် အရေးတကြီး ဖြစ်သည်ဟု ခေါင်းဆောင်တစ်ဦးက ဆိုလျှင် ဤသို့သောလူများက “ယင်းကို လုံးဝကို ဂရုမစိုက်သည့်အပြင် အဆင်မပြေမှုကို မလိုချင်ပါ။ ကျွန်ုပ် စိတ်မဝင်စားပါ” ဟု ပြန်ပြောကြမည်။ ထိုသို့သောလူတို့ ရှိသလော။ (ရှိပါသည်။) ထိုသို့သောလူတို့မှာ တစ်ကိုယ်ကောင်းဆန်သည်၊ စက်ဆုပ်ဖွယ်ဖြစ်သည်၊ သစ္စာမဲ့သည်။ ၎င်းတို့သည် လှည့်ကွက်များကို ပြုလုပ်ကြသည်၊ ယုံကြည်ထိုက်သူများ မဟုတ်ကြသည့်အပြင်၊ ဘုရားသခင်ကို စိတ်ရင်းမှန်ဖြင့် လိုလားသူများ မဟုတ်ကြပေ။ သူတို့ကိုယ်သူတို့ ဘုရားသခင်ထံ ဆက်ကပ်ထားကြသည်ဟုလည်း ဆိုကြလိမ့်မည်၊ သို့သော် ဤသည်တို့မှာ စကားလုံးမျှသာဖြစ်သည်။ ဤလူများသည် မည်သည့်လက်တွေ့ကိစ္စကိုမျှ မကိုင်တွယ်၊ စိုးစဉ်းမျှပင် ဆင်းရဲဒုက္ခမခံကြ၊ သို့မဟုတ် အဖိုးအခတစ်စက်မျှ မပေးကြပေ။ ဘုရားသခင်သည် ဤကဲ့သို့သောလူများကို နှစ်သက်တော်မမူဘဲ ၎င်းတို့တွင် သူ၏ကောင်းချီးမရှိပေ။ လူအချို့သည် ၎င်းတို့၏ ဇာတိခန္ဓာ အနည်းငယ်ဒုက္ခခံရသည်နှင့်အမျှ ၎င်းတို့၏ တာဝန်များကို ထမ်းဆောင်ရန် ဆန္ဒမရှိကြတော့ပေ။ အထူးသဖြင့် လူငယ်များသည် ၎င်းတို့၏ ပုံပန်းသဏ္ဌာန်ကို အလွန်ဂရုစိုက်ကြပြီး ၎င်းတို့၏မျက်နှာ ချောင်ကျနေသည်ကို၊ ၎င်းတို့၏အသားအရေ ချောမွေ့မနေတော့သည်ကို၊ သို့မဟုတ် ဆံပင်ဖြူပေါက်နေသည်ကို တွေ့သောအခါ ဝမ်းနည်းလာကြသည်။ ၎င်းတို့သည် အသက်ကြီး၍ ရုပ်ဆိုးလာမည်၊ လက်တွဲဖော် မရှာနိုင်မည်၊ သို့မဟုတ် မိသားစုတစ်ခု မထူထောင်နိုင်မည်ကို အမြဲစိုးရိမ်ကြသည်။ ထိုသို့သောလူများသည် သမ္မာတရားကို ရရှိနိုင်သလော။ လူတို့သည် ၎င်းတို့၏တာဝန်များကို ထမ်းဆောင်ရာတွင် အဖိုးအခပေးနိုင်ခြင်း ရှိမရှိနှင့် မိမိတို့၏ တာဝန်ကို လက်ခံနိုင်စရာစံနှုန်းဖြင့် ထမ်းဆောင်ခြင်းရှိမရှိ ဆုံးဖြတ်ခြင်းအတွက် ဘုရားသခင်၏ စည်းမျဉ်းကား အဘယ်နည်း။ ဘုရားသခင်သည် လူတို့၏ရိုးသားမှုကိုသာ မြင်လိုသည်။ တစ်ခါတရံတွင် လူတို့သည် “ကျွန်ုပ်၏စိတ်နှလုံးကိုသာ ဆက်ကပ်လိုက်ပြီး ယင်းက လုံလောက်လိမ့်မည်” ဟု ထင်ကြလင့်ကစား စိုးစဉ်းမျှ မပြောင်းလဲဘဲ ၎င်းတို့ ပုံမှန်လုပ်နေကျအတိုင်း လုပ်ဆောင်နေကြခြင်း ဖြစ်သည်။ ဤကိစ္စကို ဘုရားသခင် မည်သို့သဘောထားသနည်း။ တစ်ဖက်တွင် ဘုရားသခင်သည် သင်၏ရည်မှန်းချက်ကို ကြည့်ရှုမည်ဖြစ်ပြီး နောက်တစ်ဖက်တွင် သင့်၏ တကယ့်လုပ်ရပ်များကို ကြည့်ရှုမည်ဖြစ်သည်။ ဘုရားသခင်သည် ဤအရာများကို စိစစ်လိမ့်မည်။ အကယ်၍ သင့်တွင် ရည်မှန်းချက်နှင့် ဆန္ဒရှိပြီး တစ်ချိန်တည်းတွင် အမှန်တကယ် အဖိုးအခပေးနိုင်ပါက၊ သင်သည် တစ်ခါတစ်ရံတွင် အားနည်းနေသော်လည်း သင်၏ စိတ်နှလုံးက အမှန်တကယ် အရှုံးမပေးခဲ့ကြောင်း၊ တိုးတက်ကောင်းမွန်အောင် အားထုတ်နေဆဲဖြစ်ကြောင်း၊ သင်သည် သမ္မာတရား၊ တရားမျှတမှု၊ ဖြောင့်မတ်ခြင်းနှင့် အပြုသဘောဆောင်သောအရာများကို ချစ်မြတ်နိုးကြောင်းကို ဘုရားသခင် သိမြင်တော်မူမည်ဖြစ်ပြီး သင့်ကို သူစွန့်လွှတ်မည်မဟုတ်ပေ။ လူအချို့သည် အတော်အတန် ကောင်းစွာ ပြောဆိုတတ်သော်လည်း ၎င်းတို့၏စိတ်နှလုံးက တုန်လှုပ်ခြင်းမရှိကြ။ ၎င်းတို့သည် သမ္မာတရားကို စိုးစဉ်းမျှ လက်တွေ့မလုပ်ဆောင်ဘဲ ၎င်းတို့လုပ်သမျှက အခြားသူများကို လှည့်စားဖို့ ကြိုးစားခြင်းသာဖြစ်သည်။ ဤနည်းဖြင့် ပြောဆိုရန်မှတစ်ပါး ရွေးချယ်စရာမရှိ၊ ဤသည်မှာ ၎င်းတို့ ပတ်ဝန်းကျင်ရှိလူများကို ၎င်းတို့ကိုင်တွယ်ပုံဖြစ်သည်။ ၎င်းတို့သည် အနည်းငယ် လေးစားဖွယ်ကောင်းသည်ဟု ထင်ရသော်လည်း လက်တွေ့တွင်မူ တကယ်လုပ်ဆောင်လိုစိတ် မရှိကြပေ။ တကယ်လုပ်ဆောင်လျှင်ပင် ၎င်းတို့ပြောသည့်အတိုင်း လက်တွေ့မလုပ်ကြပေ။ ထိုအစား ၎င်းတို့လုပ်ချင်သမျှ၊ ၎င်းတို့အတွက် ကောင်းသည့်အရာဟူသမျှ၊ ၎င်းတို့ကို ကာကွယ်ပေးမည့်အရာ မှန်သမျှကို လုပ်ကြသည်။ ၎င်းတို့၏ စကားလုံးများနှင့် လုပ်ရပ်များအကြား ကွာဟချက်ရှိသည် မဟုတ်လော။ ဤကွာဟချက်ကို ဘုရားသခင် မြင်နိုင်သလော။ ဘုရားသခင်သည် စေ့စေ့စပ်စပ် ကြည်ရှုစစ်ဆေးပြီး ယင်းကိုလည်း သူမြင်နိုင်စွမ်းရှိသည်။ အချို့သောလူတို့က လှည့်စားပြီး လှည့်ကွက်လေးများ လုပ်ကြသည်။ ဘုရားသခင်သည် မသိ၊ အရေးလည်းမစိုက်၊ သို့မဟုတ် မြင်လည်းမမြင်ဟု ၎င်းတို့က ထင်ကြသည်။ ဤသည်မှာ အမှန်တကယ် ထိုသို့ဖြစ်သလော။ ရိုးသားသူများနှင့် လှည့်ကွက်လေးများ ပြုလုပ်သူတို့ကို ဘုရားသခင် မည်သို့ ကိုင်တွယ်သနည်း။ ဤလူနှစ်မျိုးအပေါ် ဘုရားသခင် ပြုမူဆက်ဆံပုံ၏ ကွာခြားချက်ကို သင်တို့မြင်နိုင်သလော။ (ရိုးသားသူတို့ကို ဘုရားသခင်ကောင်းချီးပေးကာ လှည့်စားသူတို့ကို အလွန်မုန်းတီးသည်။) ရိုးသားသူများကို ဘုရားသခင် မည်သို့ ကောင်းချီးပေးသနည်း။ ဘုရားသခင်၏ ကောင်းချီးကိုရရှိသော ရိုးသားသူများအပေါ် သင်တို့ မည်သို့ထင်မြင်သနည်း။ (ရိုးသားသူများသည် ၎င်းတို့၏တာဝန်များ၌ ရလဒ်များရရှိကြသည်။) (ရိုးသားသူများကို ဘုရားသခင်က ဉာဏ်အလင်းပေး၍ ရိုးသားသူများသည် သမ္မာတရားကို အလွယ်တကူ နားလည်နိုင်ပြီး စစ်မှန်မှုထဲသို့ ဝင်ရောက်နိုင်သည်။) (ရိုးသားသူများကို ဘုရားသခင်က ချစ်ပြီး ဂရုစိုက်သည်၊ ရိုးသားသူသာလျှင် ဘုရားသခင်၏ နိုင်ငံတော်ကို ဝင်ရောက်နိုင်သည်။) ဤပြောဆိုချက်များသည် အားလုံးမှန်ကန်ပြီး ၎င်းတို့သည် ရိုးသားသောလူတို့အတွက် ဘုရားသခင်၏ ကောင်းချီးများ ဖြစ်ကြသည်။ မတူညီသောလူများနှင့် မတူညီသောလမ်းကို လျှောက်လှမ်းနေသူများအပေါ် ဘုရားသခင်၏ ဆက်ဆံမှုတွင် သူ၏ သဘောထားနှင့် ခြားနားချက်ကို ယခု သင်တို့ မြင်နိုင်သည် မဟုတ်လော။ ရိုးသားသူများသည် မိုက်မဲသောအရာများကို ပြုလုပ်ကြပြီး အားနည်းချက်ကိုလည်း တွေ့ကြုံရတတ်၏။ သို့သော် ၎င်းတို့တွင် ဘုရားသခင်၏ ဉာဏ်အလင်းနှင့် လမ်းညွှန်မှုရှိသည်၊ ၎င်းတို့သည် သူ၏ ကွယ်ကာမှုကို ခံစားကြပြီး သူ၏ ကောင်းချီးများကို နေရာတိုင်းတွင် တွေ့မြင်နိုင်ကြသည်။ ဘုရားသခင်သည် ၎င်းတို့ကို ပြောင်းလဲစေရန်နှင့် ရင့်ကျက်လာစေရန်အတွက် ၎င်းတို့အား ဆုံးမပဲ့ပြင်ခြင်း၊ ပြုပြင်ခြင်း၊ သို့မဟုတ် စမ်းသပ်ခြင်းနှင့် စစ်ဆေးခြင်းတို့ ပြုလုပ်သည်။ အပြောအဆိုနှင့် လုပ်ရပ်တို့တွင် လှည့်ကွက်များ အမြဲပြုလုပ်တတ်ပြီး မိမိတို့၏တာဝန်များကို ထမ်းဆောင်ရာတွင် အမြဲတမ်း ချွတ်ချော်ကာ အချောင်ခိုသူတို့သည် သမ္မာတရားကို လုံးဝ လက်မခံသူများဖြစ်သည်။ ၎င်းတို့သည် နွံအိုင်ထဲ၊ အမှောင်ထဲတွင် နေထိုင်သကဲ့သို့ပင် သန့်ရှင်းသော ဝိညာဉ်တော်၏အလုပ်ကို မရရှိကြပေ။ ၎င်းတို့သည် မည်သို့ပင် စမ်းတဝါးဝါးရှာဖွေပါစေ၊ မည်သို့ပင် ကြိုးစားပါစေ အလင်းကို မမြင်နိုင်သကဲ့သို့ ဦးတည်ရာကို ရှာမတွေ့နိုင်ကြချေ။ ၎င်းတို့သည် စိတ်ဓာတ်လှုံ့ဆော်မှုမရှိဘဲ၊ ဘုရားသခင်၏ လမ်းညွှန်မှုမပါဘဲ မိမိတို့၏တာဝန်များကို လုပ်ဆောင်ကြပြီး အရေးကိစ္စများစွာတွင် ရှေ့မတိုးသာဖြစ်ရကာ အချို့အရာများကို လုပ်ဆောင်ရင်း မတော်တဆ ထုတ်ဖော်ခံရကြသည်။ ၎င်းတို့ကို ထုတ်ဖော်ရခြင်း၏ ရည်ရွယ်ချက်မှာ အဘယ်နည်း။ သို့မှသာ လူတိုင်းက ထိုသူတို့ကို ပိုင်းခြားသိမြင်ပြီး ၎င်းတို့သည် မည်သို့သောလူစားမျိုး ဖြစ်သည်ကို ရိပ်စားမိနိုင်မည် ဖြစ်သည်။ အမှန်တွင် ဤသို့သောလူစားမျိုးသည် အလုပ်လုပ်ပေးသူများသာ ဖြစ်ကြသည်။ ၎င်းတို့သည် အလုပ်လုပ်ပေးခြင်းကို အပြီးသတ်ပြီးနောက် အမှန်တကယ် မည်သည့်အသွင်ပြောင်းခြင်းမျိုးကိုမျှ မကြုံတွေ့ခဲ့ရဘဲ စတင်၍ ထုတ်ဖော်ခြင်းခံရပြီး ဖယ်ရှားရှင်းလင်းခြင်း ခံရမည်ဖြစ်သည်။ မကောင်းမှု အမျိုးမျိုးကို ကျူးလွန်ထားသူများသည် အပြစ်ပေးခံရမည်ဖြစ်ပြီး ဘာသာတရားမရှိသူများကဲ့သို့ပင် ဆိုးရွားလှသော သေခြင်းမျိုးစုံဖြင့်လည်း သေမည်ဖြစ်သည်။ လူအချို့သည် ပြစ်မှားစော်ကားပြီး မောက်မာသော စကားများကို ပြောဆိုခဲ့ကြသည်၊ အကျိုးဆက်အားဖြင့် ဘုရားသခင်သည် ၎င်းတို့ကို အလိုမရှိတော့ဘဲ စာတန်လက်သို့ အပ်လိုက်သည်။ ၎င်းတို့ကို စာတန်ထံ ပေးအပ်ခြင်းသည် ရလဒ်ကောင်းများ ထွက်ပေါ်စေနိုင်သလော။ ဘုရားသခင်၏ အကာအကွယ်မပါသဖြင့် စာတန်သည် ထိုသူတို့ကို ညှဉ်းပန်းနှိပ်စက်ပြီး ၎င်းတို့အပေါ် ဩဇာလွှမ်းမိုးလိမ့်မည်။ ၎င်းတို့ကို နတ်ဆိုးစွဲလာကြလိမ့်မည်၊ နတ်ဆိုးတို့၏ အသေနှိပ်စက်ခြင်းကို ခံရသည်အထိ တစ္ဆေသရဲနှင့် တူကြလိမ့်မည်။ ဘုရားသခင်သည် လူအမျိုးမျိုးတို့ကို ပုံစံအမျိုးမျိုးဖြင့် ဆက်ဆံသည်မဟုတ်လော။ ဘုရားသခင်သည် လူတို့အထဲ၌ အမှုပြုသောအခါ သူသည် ၎င်းတို့ကို လှုံ့ဆော်ပေးကာ ၎င်းတို့ကို ဉာဏ်အလင်းနှင့် လမ်းညွှန်မှုပေးပြီး ၎င်းတို့၏ အတွင်းစိတ်အခြေအနေများကို ပြောင်းလဲပေးသည်။ လူကောင်းများသည် ပို၍ပို၍ ရိုးသားလိုကြသည်၊ အဘယ့်ကြောင့်ဆိုသော် ရိုးသားခြင်းဖြင့်သာလျှင် မိမိတို့၏တာဝန်များကို ကောင်းစွာထမ်းဆောင်နိုင်ပြီး သမ္မာတရား လိုက်စားသည့်လမ်းကြောင်းပေါ် တက်ရောက်နိုင်သောကြောင့် ဖြစ်သည်။ ရိုးသားခြင်းဖြင့်သာ ၎င်းတို့သည် သန့်ရှင်းသော ဝိညာဉ်တော်၏အလုပ်ကို ရရှိသည့်အပြင် ဘုရားသခင်ကို ပုန်ကန်ခြင်းမပြုဘဲ ၎င်းတို့အပေါ် ဖြစ်ပျက်သော အရာများ၌ ဘုရားသခင်ကို ကျိုးနွံနာခံကာ အရာခပ်သိမ်း၌ သမ္မာတရားကို ရှာဖွေလျက် သမ္မာတရားအတွက် ကြိုးစားအားထုတ်ခြင်းအားဖြင့် မိမိတို့ကိုယ်ကို အဆက်မပြတ် ဆင်ခြင်နိုင်မည်ဖြစ်သည်။ ဤသည်မှာ လူတို့ထံမှ ဘုရားသခင် တောင်းဆိုသည့်အရာ အတိအကျဖြစ်ပြီး ၎င်းတို့သည် သူ၏ တောင်းဆိုချက်များနှင့် ပြည့်မီသောအခါတွင် သူသည် ၎င်းတို့၌ အမှုပြုခြင်း၊ ဉာဏ်အလင်းပေးခြင်း၊ အလင်းပေးခြင်း၊ လမ်းပြပေးခြင်း၊ ကောင်းချီးပေးခြင်းတို့ ပြုလုပ်သည်။ ဘုရားသခင်သည် သမ္မာတရားကို အလွန်အမင်းမနှစ်မြို့ပြီး မုန်းတီးနေသူများကို ဘေးဖယ်သည်။ မကောင်းမှုအမျိုးမျိုးကို ကျူးလွန်ပြီး အသင်းတော်၏အလုပ်ကို အဆက်မပြတ် ဖျက်ဆီးနှောင့်ယှက်သော လူဆိုးများနှင့် ဆိုးယုတ်သောလူများကို ဘုရားသခင် မည်သို့ကိုင်တွယ်သနည်း။ ဘုရားသခင်က ၎င်းတို့ကို ထုတ်ဖော်ပြီး စာတန်ထံ အပ်နှံလိမ့်မည်။ ၎င်းတို့သည် ပြဿနာကို စတင်ဖြစ်ပေါ်စေပြီး ၎င်းတို့၏ စရိုက်အမှန်ကို ထုတ်ဖော်လိမ့်မည်၊ ၎င်းတို့သည် အကျိုးယုတ်စေပြီး အပျက်သဘောဆောင်သောအရာများကို အမှုမဲ့အမှတ်မဲ့ ထုတ်ဖော်ပြောဆိုပြီး လူရွှင်တော်များကဲ့သို့ သရုပ်ဆောင်လျက် ရန်တိုက်ပေးကြလိမ့်မည်။ ၎င်းတို့သည် အသင်းတော်အတွင်း အဖျက်အမှောင့်များနှင့် အနှောင့်အယှက်များကို ဖြစ်ပွားစေမည့် မကောင်းမှုများစွာကို ပြုလုပ်ကြမည်ဖြစ်ပြီး ဘုရားသခင် ရွေးချယ်ထားသောလူများသည် သမ္မာတရားကို နားလည်ကာ ၎င်းတို့ကို ပိုင်းခြားသိမြင်နိုင်ပြီး ဖော်ထုတ်နိုင်သောအခါတွင် ၎င်းတို့သည် ရှင်းထုတ်ပစ်ခြင်းနှင့် နှင်ထုတ်ခြင်းကို ခံရမည်ဖြစ်သည်။ ယင်းမှာ ၎င်းတို့၏ကိုယ်ပိုင် ရွေးချယ်မှုလော။ (မဟုတ်ပေ။) ဤသည်မှာ သမ္မာတရားကို လက်မခံဘဲ မိမိတို့၏ သင့်လျော်သောတာဝန်များကို အရေးမစိုက်သော လူများအတွက် ဇာတ်သိမ်းသည့်ပုံဖြစ်သည်။ လူတို့သည် မှန်ကန်သော လမ်းကြောင်းကို မလျှောက်ကြသောအခါ ဘုရားသခင်သည် ၎င်းတို့အား စာတန်နှင့် ၎င်း၏နတ်ဆိုးလေးများထံ အပ်နှံမည်ဆိုလျှင် ၎င်းတို့သည် လုံးဝပျက်စီးသွားပြီး ပြုပြင်၍မရနိုင်အောင် စွန့်ပစ်ခံရမည်ဖြစ်သည်။ ၎င်းတို့သည် ထုတ်ဖော်ခံရပြီးသည်နှင့် တစ်ပြိုင်နက် “မည်သည့်အရာ ဖြစ်နေပြီနည်း။ ကျွန်ုပ် ဒုက္ခပေးခဲ့မိပြီလော။ အနှောင့်အယှက် ဖြစ်စေခဲ့သလော၊ အာရုံပျက်စေမှုကို ကျွန်ုပ် ဖန်တီးခဲ့သလော။ ယင်းကို ကျွန်ုပ် အဘယ့်ကြောင့် သတိမထားမိခဲ့သနည်း” ဟု တွေးဆကြမည်ဖြစ်သည်။ ဘုရားသခင်သည် အရာရာကို စိစစ်ပြီး ထိုသူတို့အား ထုတ်ဖော်ရန်နှင့် ဖယ်ရှားရှင်းလင်းရန် ပတ်ဝန်းကျင်များကို စီစဉ်ပါက ယင်းသည် အလွန်လျင်မြန်စွာ ဖြစ်ပေါ်လာမည်ဖြစ်သည်။ အဖြစ်အပျက်တစ်ခု၊ သို့မဟုတ် နှစ်ခုပြီးသောအခါ ၎င်းတို့ကို ဆိုးယုတ်သောသူများအဖြစ် တွေ့မြင်ရမည်ဖြစ်ပြီး လိုအပ်သလို ကိုင်တွယ်ခြင်း ခံရမည်ဖြစ်သည်။ ဘုရားသခင် ကိုယ်တော်တိုင် စီမံကိုင်တွယ်သည့်အရာအချို့ရှိပြီး နတ်ဆိုးလေးများ၊ စာတန်၊ သို့မဟုတ် ဝိညာဉ်ဆိုးများကို သူ့အတွက် အစေခံပေးရန်အတွက် အသုံးချခြင်းအားဖြင့် သူလုပ်ဆောင်သည့် အခြားအရာများလည်းရှိသည်။ တစ်နည်းအားဖြင့် ဘုရားသခင် ရွေးချယ်ထားသောလူများကို စုံလင်စေပြီး တည်ဆောက်ပေးသည်၊ နောက်တစ်ဖက်တွင် သူသည် ဆိုးယုတ်သောလူများကို ထုတ်ဖော်ပြီး ဖယ်ရှားရှင်းလင်းသည်။ သင်သည် ဤသည်ကို သင်၏ အယူအဆများကို အသုံးပြုလျက် အကဲဖြတ်ပြီးလျှင် ယင်းကို ဘုရားသခင် ပြုလုပ်သောအရာမဟုတ်၊ သူသည် ထိုကဲ့သို့သော အရာများကို မလုပ်၊ ဤအရာတို့ကို သူစီစဉ်ညွှန်ကြားထားခြင်း မဟုတ်ဟု သင်ယူဆလျှင် ယင်းက မမှားသလော။ အရာခပ်သိမ်းသည် ဘုရားသခင်၏ လက်တော်၌ရှိပြီး ယင်းကို တွေ့ကြုံခံစားပြီးသည်နှင့် သင်တို့ သိလိမ့်မည်။

လူအချို့သည် ဘုရားသခင်ကို ယုံကြည်လင့်ကစား သူတို့၏စိတ်နှလုံးများက လောကီကမ္ဘာထဲ၌ ရှိနေသေးသည်။ မိမိတို့၏တာဝန်များကို ထမ်းဆောင်ကောင်း ထမ်းဆောင်ကြမည် ဖြစ်သော်လည်း ချမ်းသာကြွယ်ဝရန် စိတ်ကူးယဉ်နေကြဆဲ ဖြစ်သည်။ ၎င်းတို့၏စိတ်နှလုံးများသည် မငြိမ်သက်သေးဘဲ မကျေမနပ်ဖြစ်ကာ တစ်ခါတစ်ရံတွင် ဘုရားသခင်၏အိမ်တော်မှ ထွက်ခွာလိုသော်လည်း ကောင်းချီးများမရရှိဘဲ ဘေးအန္တရာယ်များထဲသို့ ကျရောက်မည်ကို စိုးရိမ်သောကြောင့် ၎င်းတို့လုပ်ဆောင်နိုင်သမျှမှာ မိမိတို့၏တာဝန်များကို ဝတ်ကျေတမ်းကျေပုံစံဖြင့် ထမ်းဆောင်ခြင်းဖြစ်သည်။ တစ်ခါတစ်ရံတွင် ၎င်းတို့သည် အပျက်သဘောဆောင်ခြင်းကို ပျံ့နှံ့စေကာ အနည်းငယ် ညည်းညူကောင်း ညည်းညူနိုင်ပြီး မကောင်းမှုများစွာကို မလုပ်ခဲ့ကြသော်လည်း အပြုသဘောဆောင်သော အခန်းကဏ္ဍမှ ပါဝင်ခြင်းမရှိပေ။ သူတို့၏ ဤအပြုအမူကို ဘုရားသခင် သတိပြုမိပါသလော။ (ပြုမိပါသည်။) လူတို့က သတိထားမိကြသလော။ တစ်ခါတစ်ရံ လူတို့က ယင်းကို မမြင်ကြပေ။ သူတို့သည် ထိုသို့သောလူတို့က သဘောကောင်းသည်၊ ၎င်းတို့၏တာဝန်များကို ထမ်းဆောင်ရာတွင် စောစောထပြီး နောက်ကျမှ အိပ်ရာဝင်ကြသည်၊ ထို့အပြင် ၎င်းတို့က အခက်အခဲများကို ကြံ့ကြံ့ခံပြီး အဖိုးအခပေးနိုင်သည်၊ သို့သော် ၎င်းတို့သည် ရံဖန်ရံခါသာ အားနည်းမှုကို ကြုံတွေ့ကြပြီး အခြားသူများနှင့် ဆက်ဆံရသည်ကို မနှစ်သက်ကြဟု ထင်မှတ်ကြသည်။ သို့သော် ဘုရားသခင်သည် ဤသူတို့၏ စိတ်နှလုံးထဲတွင် မည်သည့်အရာ စဉ်းစားကြောင်းနှင့် မည်သို့ပြုမူကြောင်းကို သိရှိပြီး သူ၌ သင့်လျော်သော အစီအစဉ်များ ရှိလေသည်။ အချိန်တန်သောအခါ သူသည် ၎င်းတို့အား ရောဂါဘယ ဖြစ်ခွင့်ပြုကာ ၎င်းတို့ ဖျားနာသည်နှင့် မိမိတို့၏ တာဝန်များကို မထမ်းဆောင်နိုင်ကြတော့ပေ။ ဤအရာက မည်သည့်အရာကိုဆိုလိုသနည်း။ ဆိုလိုသည်မှာ တာဝန်များကို ထမ်းဆောင်နေသူများမှာ ရာထူးမှ ဖယ်ရှားခံရခြင်းဖြစ်သည်။ ဤသည်မှာ ကောင်းသောအရာလော၊ ဆိုးသောအရာလော။ (ဆိုးသောအရာဖြစ်သည်။) သင်တို့အားလုံးသည် မိမိတာဝန်များကို သစ္စာရှိရှိ ထမ်းဆောင်ဖို့ ဆန္ဒရှိကြသည်၊ ဆင်းရဲဒုက္ခများ၊ ဖျားနာမှု၊ သို့မဟုတ် နာကျင်မှုကို ရင်မဆိုင်ချင်ကြဘဲ ဤအရာများက မိမိတာဝန်များကို ထမ်းဆောင်ဖို့ နှောင့်နှေးကြန့်ကြာစေသည်ဟု ခံစားကြသည်။ သို့သော် မိမိတို့၏ တာဝန်များကို မထမ်းဆောင်ချင်သော သူတို့က ဘေးဒုက္ခ၊ သို့မဟုတ် ဖျားနာမှုကို ကြုံတွေ့ရလျှင် ကောင်းသောအရာဖြစ်သည်ဟု ခံစားကြမည်ဖြစ်ပြီး “ဤတစ်ကြိမ်တွင် အကြောင်းပြချက်တစ်ခု၊ ဆင်ခြေတစ်ခုကို ငါတွေ့ပြီ။ ငါ၏တာဝန်ကို ထမ်းဆောင်စရာ မလိုတော့” ဟု တွေးကြသည်။ အမှန်တွင် ဤသည်မှာ ဆိုးသောအရာ ဖြစ်၏။ ဆိုလိုသည်မှာ ၎င်းတို့ကို ဘုရားသခင်က အလိုမရှိတော့ကြောင်း၊ ၎င်းတို့က နောက်ထပ် အရေးမပါတော့ကြောင်း ဖြစ်ပြီး ဤသည်မှာ ၎င်းတို့ကို ဖယ်ရှားရန် ဘုရားသခင်၏ နည်းလမ်းဖြစ်သည်။ ဖယ်ရှားခံရပြီးနောက်တွင် ၎င်းတို့၏ရောဂါများသည် မမျှော်လင့်ဘဲ ပျောက်ကင်းကောင်း ပျောက်ကင်းသွားနိုင်ပြီး သက်သာလာသည်နှင့် ၎င်းတို့သည် အလုပ်သွား၍ ငွေရှာကာ အသက်ရှင်နေထိုင်ပြီး စည်းစိမ်ဥစ္စာများကို ရှာဖွေကြမည်ဖြစ်သည်။ ဘုရားသခင်က ဤလူစားမျိုးကို မလိုချင်ပေ။ ဘုရားသခင်က လူတစ်ဦးကို မလိုချင်တော့သည်မှာ မည်သည့်အရာကို ဆိုလိုသနည်း။ ဤသူ၌ အဆုံးသတ်မရှိဟု ဆိုလိုသည်။ သူသည် ဘုရားသခင်၏မြင်ကွင်းမှ ပျောက်ကွယ်သွားပြီး ကယ်တင်ခြင်းရရှိရန် နောက်ထပ် မည်သည့်အခွင့်အရေးမျှ မရှိတော့ခြင်းပင် ဖြစ်သည်။ ဘုရားသခင်သည် ၎င်းတို့ကို ကြိုတင်ခွဲခန့်မှတ်သားပြီး ရွေးချယ်ခဲ့သော်လည်း ယခုမှစ၍ ၎င်းတို့ကို ပစ်ပယ်သည်။ သူသည် ဤကဲ့သို့လူစားမျိုးကို မကယ်တင်ဘဲ မိမိအိမ်တော်မှ ချေမှုန်းသုတ်သင်ပစ်ဖို့ ဆုံးဖြတ်လိုက်သည်။ ဤကဲ့သို့လူစားမျိုးသည် ဘုရားသခင်၏ ကယ်တင်ခြင်းကို မည်သည့်အခါမျှ ခံရမည်မဟုတ်ချေ။ ဤအခိုက်အတန့်မှစ၍ ထိုသူသည် ကယ်တင်ခြင်းအခွင့်အရေးကို ဆုံးရှုံးသွားပြီဖြစ်သည်။ သူက မည်သည့်အရာလုပ်ပါစေ၊ သို့မဟုတ် မည်သို့ပြုမူပါစေ ဘုရားသခင်သည် ထိုသူကို အလိုမရှိတော့ပေ။ အကယ်၍ ဘုရားသခင်သည် တစ်စုံတစ်ဦးကို မလိုချင်တော့ပါက ထိုအရာက အဆုံးသတ်လော။ ဤလူ၏ဇာတ်လမ်းက မပြီးသေးပေ။ ဘုရားသခင်သည် လူတစ်ဦးကို မရွေးချယ်မီ ၎င်းသည် စာတန်၏ အာဏာအောက်တွင် နေထိုင်သည်။ ဘုရားသခင်သည် ၎င်းကို ရွေးချယ်ပြီးနောက် ၎င်းသည် ဘုရားသခင်၏ အိမ်တော်သို့ ရောက်ရှိလာပြီး ဘုရားသခင်၏ စောင့်ရှောက်မှုနှင့် အကာအကွယ်အောက်တွင် နေထိုင်သည်။ ၎င်းသည် ဘုရားသခင်ကို ဆန့်ကျင်ပြီး သစ္စာဖောက်၍ ဘုရားသခင်က ၎င်းကို အဆက်ဖြတ်လိုက်သောအခါ ၎င်းသည် အဘယ်ဆီသို့ ပြန်သွားသနည်း။ (စာတန်၏ အာဏာအောက်သို့ ဖြစ်သည်။) ၎င်းသည် စာတန်၏ အာဏာအောက်သို့ နောက်တစ်ကြိမ် ပြန်သွားသည်။ ဤသည်က ဘုရားသခင်သည် ထိုသူကို စာတန်လက်ထဲသို့ ပြန်လည်အပ်နှံသည့်သဘောဖြစ်ပြီး ဆိုလိုသည်မှာ “ငါ ဤသူကို နောက်ထပ်အလိုမရှိတော့။ သူသည် သမ္မာတရားကို လက်မခံ။ ငါ သူ့ကို သင့်အားပေးပြီ” ဟူ၍ဖြစ်ပြီး စာတန်က ထိုသူကို ခေါ်ယူသွားခြင်းဖြစ်သည်။ ထိုသူသည် စာတန်ထံပြန်သွားပြီး မည်သည့်ကယ်တင်ခြင်း အခွင့်အရေးမျှ မရှိတော့ချေ။ ဘုရားသခင်က လူတစ်ဦးကို စာတန်အား ပြန်ပေးသောအခါ ထိုသူသည် မည်သည့်အရာ ဆုံးရှုံးသွားသနည်း။ ၎င်းအပေါ် မည်သည့်အကျိုးဆက်များနှင့် အဆုံးသတ်က ကျရောက်မည်နည်း။ ဤအကြောင်းကို သင်တို့ ရှင်းရှင်းလင်းလင်း သိသင့်သည်။ ဘုရားသခင်၏ ဖယ်ရှားခံရခြင်းသည် ရိုးရှင်းသော ကိစ္စမဟုတ်၊ ယင်းမှာ ဘုရားသခင်သည် လူတို့ကို ဖြစ်နိုင်သမျှ အကြီးမားဆုံးအတိုင်းအတာအထိ ကယ်တင်ပြီး ထိုသူတို့ကို ပေါ့ပေါ့တန်တန် မဖယ်ရှားမရှင်းလင်းသည့်အတွက် လူတစ်ဦး၏ တဒင်္ဂပြစ်မှားခြင်းကြောင့် မဟုတ်သည်မှာ သေချာပေသည်။ လူတစ်ဦးသည် ဘုရားသခင်၏ ရွေးချယ်ခြင်းခံရသောအခါ ထိုလူသည် သူ့ထံမှ အဘယ်အရာကို ရရှိသနည်း။ (ကယ်တင်ခံရရန် အခွင့်အရေးဖြစ်သည်။) အခြားမည်သည့်အရာ ရှိသေးသနည်း။ (သူသည် သမ္မာတရားကိုရရှိသည်။) မှန်၏၊ သဘာဝအားဖြင့် ထိုသူသည် ဘုရားသခင်၏ ကယ်တင်ခြင်းကို ရရှိရန်အလို့ငှာ သမ္မာတရား ရရှိရမည်။ ဘုရားသခင်က လူတစ်ဦးကို ရွေးချယ်ပြီး ထိုသူကို စာတန်၏အာဏာမှ သူ၏အိမ်တော်ထဲသို့ ပို့ဆောင်သောအခါ စာတန်သည် ဘုရားသခင်အား သတ်မှတ်ချက် တစ်စုံတစ်ရာ ပြဋ္ဌာန်းဝံ့သလော။ မည်သည့်သတ်မှတ်ချက်ကိုမျှ မပြဋ္ဌာန်းဝံ့သကဲ့သို့ မည်သည့်အရာကိုမျှလည်း မပြောဝံ့ချေ။ အကယ်၍ ဘုရားသခင်က “ဤသူသည် ငါ့အပိုင်ဖြစ်၏။ ထိုသူကို သင့်အား ထိခွင့်မပေး” ဟု ဆိုပါက စာတန်သည် ကျိုးနွံစွာဖြင့် ထိုသူကို အပ်နှံရသည်။ ဤသူ၏ အစားအစာ၊ အဝတ်အစား၊ နေထိုင်စရာ၊ သယ်ယူပို့ဆောင်ရေးနှင့် လှုပ်ရှားမှုတိုင်းသည် ဘုရားသခင်၏ စောင့်ရှောက်မှုနှင့် စောင့်ကြပ်မှုအောက်၌ရှိပြီး ဘုရားသခင်၏ ခွင့်ပြုချက်မရှိဘဲ စာတန်သည် ထိုလူကို နောက်တစ်ကြိမ် မထိဝံ့ပေ။ ဤအရာက မည်သည့်အရာကို ညွှန်းဆိုသနည်း။ ဆိုလိုသည်မှာ ထိုလူသည် ဘုရားသခင်၏ စောင့်ရှောက်မှုနှင့် အကာအကွယ်အောက်တွင် လုံးလုံးလျားလျား နေထိုင်ကြောင်း၊ ပြင်ပစွမ်းအားများ၏ နှောင့်ယှက်ခြင်း၊ သို့မဟုတ် ဝင်ရောက်စွက်ဖက်ခြင်း မရှိဘဲ ၎င်း၏ နေ့စဉ် ပျော်ရွှင်မှု၊ ဝမ်းနည်းမှုနှင့် နာကျင်မှုအားလုံးမှာ ဘုရားမျက်လုံးများ၏ ကြည့်ရှုစစ်ဆေးမှုအောက်၊ သူ၏ စောင့်ရှောက်မှုနှင့် အကာအကွယ်အောက်တွင် ရှိကြောင်း ဆိုလိုခြင်းဖြစ်သည်။ ဘေးဥပဒ်၊ သို့မဟုတ် ကပ်ဘေး တစ်စုံတစ်ရာ ဖြစ်ပေါ်လာပါက ဘုရားသခင်သည် ထိုလူကို ရှောင်ရှားခွင့်ပြုပြီး ၎င်းသည် အဆင်ပြေမည်ဖြစ်သည်။ ဘာသာတရားမရှိသူများနှင့် ဘုရားသခင် ရွေးကောက်မထားသော သူများသည် ၎င်းတို့နှင့်ထိုက်တန်သော မည်သည့်ကံကြမ္မာကိုမဆို ရရှိကြလိမ့်မည်။ သေသင့်လျှင် သေကြမည်။ ဘေးဒုက္ခကြုံသင့်လျှင် ကြုံလိမ့်မည်။ ဤသည်ကို မည်သူကမျှ မပြောင်းလဲနိုင်သကဲ့သို့ မည်သူကမျှ အခြားမည်သူ့ကိုမျှ မကယ်တင်နိုင်ပေ။ ကပ်ဘေးများ ရိုက်ခတ်သောအခါ လူများစွာအပေါ် ကျရောက်သည်။ သို့သော် ဤဘေးအန္တရာယ်များက သင့်အပေါ် မကျရောက်သည်မှာ အဘယ်သို့နည်း။ ဤသည်မှာ ဘုရားသခင်၏ ကွယ်ကာမှုဖြစ်သည်။ စာတန်၊ သို့မဟုတ် နတ်ဆိုးလေးများ၊ သို့မဟုတ် ဝိညာဉ်ဆိုးများ တစ်ခုကမျှ သင့်ကို မထိဝံ့ချေ။ ၎င်းတို့ သင့်ရှေ့သို့ လာသောအခါ ၎င်းတို့ရှေ့၌ တားမြစ်နယ်မြေတစ်ခုသဖွယ်၊ “ဤသူကို မထိနှင့်” ဟူသည့် စာသားများကို ၎င်းတို့တွေ့နေရသည့်နှယ်၊ သို့မဟုတ် ကောင်းကင်ဘုံ၏ အမိန့်ကို ရုတ်ချည်းမြင်နေရသည့်နှယ် ဖြစ်နေပြီး ၎င်းတို့က သင့်ကို မထိဝံ့တော့ဘဲ သင်သည် အကာအကွယ်ရလေသည်။ သင်သည် နှစ်ကာလများတစ်လျှောက် အလွန်သာယာသော ဘဝတစ်ခုကို ဖြတ်သန်းခဲ့ရပြီး အရာအားလုံးက အဆင်ပြေလာသည်ဖြစ်ကာ သင်သည် သင်၏တာဝန်ကို ပုံမှန်အတိုင်း ထမ်းဆောင်လာနိုင်ခဲ့သည်။ ဤသည်မှာ ဘုရားသခင်၏ လက်များဖြင့် ကွယ်ကာမှုခံနေရသော တစ်စုံတစ်ဦးဖြစ်သည်။ သို့သော်လည်း ငါ ယခုတင်ဖော်ပြခဲ့သောလူက ဘုရားသခင်၏ ကွယ်ကာမှုကို ရရှိပြီးသောအခါ ယင်းကို မခံစားရသကဲ့သို့ သတိလည်းမပြုမိချေ။ ၎င်းက “ကျွန်ုပ်သည် ဤနှစ်ကာလများတစ်လျှောက် ငြိမ်းချမ်းစွာ နေထိုင်လာခဲ့ရခြင်း၊ စာတန်နှင့် နတ်ဆိုးလေးများက ကျွန်ုပ်ထံမှ ဝေးဝေးရှောင်ကြခြင်းတို့သည် ကျွန်ုပ်တွင် ကံကောင်းခြင်း၊ သို့မဟုတ် ကောင်းသောကြမ္မာရှိခြင်းကြောင့် ဖြစ်ကောင်း ဖြစ်နိုင်သည်” ဟု ဆိုသည်။ ဤသူက ယင်းသည် ဘုရားသခင်၏ အကာအကွယ်ဖြစ်သည်ဟု မပြောသည်သာမက၊ ဘုရားသခင်၏ ချစ်ခြင်းမေတ္တာနှင့် ကျေးဇူးတော်ကို ပြန်ဆပ်ရန်လည်း မသိကြပေ။ ထိုသူသည် ၎င်း၏တာဝန်ကို ကောင်းမွန်စွာ မထမ်းဆောင်ဘဲ၊ ထို့ထက် အနှောင့်အယှက်များနှင့် အာရုံပျက်စေမှုများကို ဖြစ်စေပြီး မကောင်းမှုများကိုသာ လုပ်ဆောင်သည်။ ဘုရားသခင်သည် ၎င်း၏ မပြောင်းလဲသော အပြုအမူကို မြင်သည်၊ ၎င်း၏ အတွင်းအကျဆုံး ဖြစ်တည်မှုကို စိစစ်ပြီး ၎င်းအား အချိန်နှင့် နှစ်ပေါင်းများစွာ အခွင့်အလမ်းပေးသည့်တိုင် ၎င်းသည် နောင်တမရသေးပေ။ ထို့ကြောင့် ဘုရားသခင်က ဤသူကို ကယ်တင်၍မရဟုဆိုပြီး နောက်ဆုံး၌ ၎င်းကို စာတန်ထံ ပြန်ပေးဖို့ ဆုံးဖြတ်လိုက်သည်။ ဤလူသည် တန်ဖိုးမရှိသောအရာဖြစ်ပြီး ဘုရားသခင်က ၎င်းကို အလိုမရှိတော့ပေ။ ဤလူကို ဘုရားသခင် ဖယ်ရှားရှင်းလင်းလိုက်သောအခါ မည်သူအပျော်ဆုံးနည်း။ စာတန်သည် အပျော်ဆုံးဖြစ်ပြီး “ငါ့စခန်းထဲမှာ အခြားနတ်ဆိုးလေးတစ်ကောင်၊ အခြားကြံရာပါရှိနေသည်မှာ ဝမ်းမြောက်ဖွယ် ကောင်းလိုက်လေခြင်း” ဟု ပြောမည်ဖြစ်သည်။ ရိုးအပြီး ကြောက်ရကောင်းမှန်းမသိသော ထိုပုဂ္ဂိုလ်သည် ဤနည်းဖြင့်ပင် စာတန်၏ရင်ခွင်ဆီသို့ ပြန်ရောက်လာသည်။ စာတန်သည် ထိုသူအား အဘယ်အရာများ ပြုလုပ်မည်နည်း။ (ယင်းက ထိုသူကို နင်းခြေပြီး ဒုက္ခပေးမည်။) စာတန်သည် လူတို့ကို ဒုက္ခပေးရာ၌ လွန်စွာကျွမ်းကျင်သဖြင့် အချို့က နတ်ဆိုးစွဲသွားကြသည်၊ အချို့က ထူးဆန်းသောရောဂါများ ရလာသည်၊ ထို့ပြင် အချို့က ရုတ်တရက် ပုံမှန်မဟုတ်ဘဲ ပြုမူလျက် ရူးသွပ်သွားသည့်နှယ် သူတို့၏ ဘီလူးသရဲစီးသော ရုပ်သွင်ကို ထုတ်ဖော်ကြသည်။ စာတန်က ဤနည်းအားဖြင့် လူတို့ကို မကြာခဏ ဒုက္ခပေးကာ ဝါးမျိုပစ်သည်။ ဤသည်မှာ စာတန်လုပ်ရပ်များ၏ သဘောသဘာဝဖြစ်သည်။ သူသည် လှည့်ကွက်နှင့် ဆိုးယုတ်ခြင်းကို အားထားကာ၊ လူတို့ကို ကျိုးနွံနာခံလာသည်အထိ ဖြားယောင်းသွေးဆောင်ရန်၊ သူတို့ကို ဒုက္ခပေးပြီး ဝါးမျိုရန်အတွက် နည်းလမ်းမျိုးစုံကို အသုံးပြုသည်။ စာတန်၏ လူတို့ကိုဒုက္ခပေးသည့် နည်းလမ်းများသည် ဤအရာတို့နှင့်သာ ကန့်သတ်ထားသလော။ လုံးဝ မဟုတ်ပေ။ စာတန်သည် လူတို့ပြောကြသကဲ့သို့ လူတို့ကို ဒုက္ခပေးခြင်း၊ ပျက်စီးစေခြင်း၊ ဖျက်ဆီးခြင်းတို့အားဖြင့် ဖောက်ပြန်ပျက်စီးစေခြင်းသာ မဟုတ်ပါ။ ၎င်းသည် ပို၍ ဒုက္ခပေးပြီး ရက်စက်သောနည်းလမ်း များစွာရှိကာ ယင်းတို့အားလုံးကို ဖောက်ပြန်ပျက်စီးသော လူသားတို့က ကိုယ်တွေ့ ကြုံတွေ့နေရသည်။ လူတို့သည် စာတန်လက်သို့ အပ်နှံခြင်းခံရပြီးနောက် ၎င်းတို့ထဲမှ အချို့တို့သည် ရုတ်တရက် အထူးတလည် လိမ္မာပါးနပ်လာပြီး လှည့်ကွက်များကို အသုံးချရာတွင် ကျွမ်းကျင်လာကြသည်။ ရုတ်တရက်ပင် ၎င်းတို့၏ အသက်မွေးဝမ်းကြောင်းက အံ့ဩဖွယ်ရာ အဆင်ချောလာပြီး ရာထူးတိုးကာ ချမ်းသာလာကြသည်။ ဤသည်မှာ ကောင်းသောအရာ ဖြစ်သလော၊ ဆိုးသောအရာ ဖြစ်သလော။ (ဆိုးသောအရာ ဖြစ်သည်။) ဤသည်မှာ လူ့အမြင်တွင် ကောင်းသောအရာ ဖြစ်သောကြောင့် ဆိုးသောအရာဟု အဘယ်သို့ သတ်မှတ်နိုင်မည်နည်း။ (ဤလူတို့သည် စာတန်၏ လှည့်ကွက်များထဲသို့ ကျရောက်ခဲ့ပြီးဖြစ်ကာ ထိုသူတို့သည် ဘုရားထံမှ တဖြည်းဖြည်းချင်း ဝေးကွာသွားမည်ဖြစ်သည်။) သူတို့သည် အဆင့်တိုးမြင့်သွားပြီး ချမ်းသာလာကြကာ အရာရာ သူတို့အတွက် အဆင်ပြေနေသည်။ များမကြာမီ သူတို့သည် ငွေကြေး၊ အဆင့်အတန်းနှင့် ကျော်ဇောမှုဖြင့် သူဌေးသူကြွယ်များ ဖြစ်လာကြသည်။ သူတို့သည် ကောင်းမွန်စွာ နေထိုင်ကြပြီး လောကီကမ္ဘာထဲသို့ လုံးလုံးပြန်သွားကြသည်။ ဤအချိန်၌ ဘုရားသခင်ကို သူတို့ သတိရနိုင်သေးသလော။ ဘုရားသခင်ကို ယုံကြည်ချင်သေးသလော။ သူတို့၏စိတ်နှလုံးထဲတွင် ဘုရားသခင် ရှိသေးသလော။ (မရှိတော့ပါ။) သူတို့ကိုယ်သူတို့ ဘုရားသခင်ထံမှ လုံးလုံးဝေးကွာစေပြီးဖြစ်ကာ မှန်သောလမ်းခရီးမှ လှည့်ထွက်သွားကြပြီး ၎င်းတို့သည် စာတန်၏ ဖမ်းသွားခြင်းကို လုံးလုံးလျားလျား ခံကြရသည်။ သူတို့သည် ဘုရားသခင်၏ အိမ်တော်တွင် အဖွဲ့ဝင်မဟုတ်တော့ပေ။ သူတို့သည် ဘာသာတရားမရှိသူများ ဖြစ်သွားကြပြီး ထိုနည်းအားဖြင့် လုံးလုံးကြီး ပျက်စီးသွားကြသည်။ ထိုသို့သောလူများသည် ဘုရားသခင်၏ ကာကွယ်မှုကို ခံစားနိုင်သေးသလော။ (မခံစားရနိုင်တော့ပါ။) သူတို့သည် လောကီကမ္ဘာထဲနှင့် စာတန်၏ အာဏာအောက်တွင် ရှိနေလျက် မည်သည့်အခြေအနေသို့ ရောက်ရှိနေသနည်း။ နေ့စဉ် သူတို့သည် သေရမည်လော၊ ရှင်ရမည်လောဆိုသည်ကို မသိကြ။ အပြင်သွားသောအခါတိုင်း ကံဆိုးမိုးမှောင်ကျမည် မကျမည်ကို သူတို့ မသိကြ။ သူတို့သည် ငြိမ်သက်ခြင်းကိုလည်းမသိ၊ ဝမ်းမြောက်ခြင်းကိုလည်း မသိကြ။ သူတို့စိတ်နှလုံးသည် ထိတ်လန့်ခြင်း၊ စိုးရိမ်ပူပန်ခြင်းနှင့် ကြောက်ရွံ့မှုတို့ ပြည့်နှက်နေသည်။ ဘုရားသခင်ကို သစ္စာဖောက်ခြင်း၏ အကျိုးဆက်များက အဘယ်အရာ ဖြစ်ကြောင်းသိသဖြင့် သူတို့သည် တစ်နေ့လုံး စိုးရိမ်သောကအခြေအနေ၌ ရောက်နေကြပြီး ၎င်းတို့ကို မည်သည့်အချိန်တွင် ဘေးဒုက္ခရိုက်ခတ်မည်၊ မည်သည့်အချိန်တွင် ၎င်းတို့ အပြစ်ပေးခံရမည်ကို မသိကြပေ။ ဤသည်မှာ ဘုရားသခင်က သူတို့ကို ပစ်ပယ်သောအခါ လူတို့၏ နှလုံးသားထဲ၌ ခံစားရသည့်အရာဖြစ်၏။ သူတို့သည် ထွက်ပေါက်မရှိဘဲ အမှောင်ထုထဲတွင် ပိတ်မိနေကြကာ ၎င်းတို့လှမ်းလိုက်သည့် ခြေလှမ်းတိုင်းသည် အလွန်ခက်ခဲပြီး ကြောက်မက်ဖွယ်ကောင်းနေသည်၊ ထို့အပြင် ၎င်းတို့၏ဘဝများက အရမ်းနာကျင်သည်။ ဤလူများသည် ကျော်ကြားမှုနှင့် အကျိုးအမြတ်နောက်သို့ လိုက်နေခြင်း၊ လောကီကမ္ဘာကို လိုက်စားခြင်း၊ သက်သောင့်သက်သာရှိသော ဘဝ၌ နေထိုင်ခြင်းနှင့် ဘာသာတရားမရှိသူများ၏ လမ်းကြောင်းကို လိုက်လျှောက်ခြင်း ရှိသောကြောင့် နာကျင်သောဘဝများဖြင့် နေထိုင်ကြသည်ဟု သင်ထင်သလော။ မဟုတ်ပေ။ ဘုရားသခင်က ၎င်းတို့ကို စွန့်လိုက်ပြီဆိုသည်နှင့် ၎င်းတို့ကို သူဂရုမစိုက်တော့ချေ။ ဘုရားသခင်၏ အကာအကွယ်နှင့် ဂရုစိုက်မှုမရှိသဖြင့် သူတို့သည် စာတန်၏ အာဏာအောက်၌ရှိသူများ ဖြစ်လာပြီး အမှောင်ထုထဲ ချက်ချင်းရောက်သွားကြသည်။ အမှောင်ထဲသို့ကျသောအခါ လူတို့ခံစားရသော ပထမဆုံးအရာမှာ ၎င်းတို့၏စိတ်နှလုံးများ ငြိမ်သက်ခြင်းမရှိတော့သည့်အပြင် ဘုရားသခင်၏ မျက်မှောက်တော်ကို မခံစားရတော့ခြင်းပင်ဖြစ်သည်။ လောကကြီးသည် ကြောက်မက်ဖွယ်၊ ထောင်ချောက်များ၊ လှည့်ဖြားမှု၊ အန္တရာယ်များနှင့် ပြည့်နှက်နေပြီး ဘဝသည် ပို၍ပင် ခက်ခဲသည်ဟု သူတို့ခံစားရသည်။ ကမ္ဘာပေါ်ရှိ သူတို့၏ အဆင့်အတန်းက မည်သည့်အရာဖြစ်သည်မှာ အရေးပါသလော။ သူတို့ တတ်နိုင်စွမ်းရှိသည်၊ သို့မဟုတ် အဘယ်မျှ စွမ်းအားရှိသည်က အရေးပါသလော။ မပါပေ။ ဘုရားသခင်ကို မယုံကြည်သူ၊ သို့မဟုတ် ကိုယ်တော်၏ ဖယ်ရှားရှင်းလင်းခြင်း ခံရသူအားလုံးသည် ဤရလဒ်ဖြင့် အဆုံးသတ်ရမည်ဖြစ်ကာ၊ အတောမသတ်သော ဒုက္ခဘုံသို့ ကျရောက်၍ အလွန် စိတ်ဆင်းရဲစရာကောင်းလှပေသည်။ ထိုနေရာရှိသော မကောင်းဆိုးဝါးမျိုးစုံက သင့်ကို နေ့တိုင်း ဒုက္ခပေးလိမ့်မည်။ ယင်းက နေပျော်စရာ မရှိ၊ သေခြင်းထက်ပိုဆိုးသော ဘဝတစ်ခုသာလျှင် ဖြစ်သည်။

လူတို့သည် ဘုရားသခင်၏ အကာအကွယ်အောက်တွင် ရှိနေသောအခါ သူတို့သည် လုံခြုံပြီး ငြိမ်သက်ကာ ပျော်ရွှင်မှုကို ခံစားရသည်။ ၎င်းတို့သည် လူသားများအဖြစ် နေထိုင်နိုင်ပြီး သာမန်လူသားမျိုးနွယ်၏ လုပ်ဆောင်မှုများအားလုံးကို ပါဝင်ဆောင်ရွက်နိုင်သည်။ သူတို့နှင့်ပတ်သက်သမျှ အရာအားလုံးသည် ပုံမှန်ဖြစ်ပြီး ဖြစ်သင့်သည့်အတိုင်းဖြစ်နေကာ သူတို့၏စိတ်နှလုံးများသည် လွတ်လပ်ပေါ့ပါးကြသည်။ လူတို့သည် ဘုရားသခင်၏ စောင့်ရှောက်မှုနှင့် အကာအကွယ်ကို ဆုံးရှုံးသောအခါ ထိုခံစားချက်များ ပျောက်ကွယ်သွားသည့်အတွက် လူများ၊ အဖြစ်အပျက်များနှင့် သူတို့ပတ်ဝန်းကျင်၌ရှိသော အရာအားလုံးကို သူတို့၏ ကိုယ်ပိုင်အရည်အချင်း၊ အစွမ်းအစ၊ အတွေးအမြင်များ၊ လောကီဆိုင်ရာဆက်ဆံမှုများအတွက် အတွေးအခေါ်များနှင့်အတူ သူတို့၏ တဇောက်ကန်းဆန်မှုတို့နှင့် တုံ့ပြန်ကြသည်။ ဤလူများ၊ အဖြစ်အပျက်များနှင့် သူတို့ပတ်ဝန်းကျင်ရှိ အရာအားလုံးမှာ မည်သည့်အရာများနည်း။ ယင်းတို့သည် မကောင်းသောသူများ၊ လူဆိုးများ၊ သာ၍ကြီးသော နတ်ဆိုးများ၊ ပို၍ငယ်သောနတ်ဆိုးများနှင့် ဆိုးယုတ်သော ဝိညာဉ်များချည်းသာဖြစ်သည်။ ဘုရားသခင်၏ ကွယ်ကာမှုမရှိဘဲ ညစ်ညမ်းသောဝိညာဉ်များ၏ ထိုနေရာမျိုး၌ရှိနေလျှင် လူတို့၏ ဘဝမှာ ကောင်းမည်လော။ (မကောင်းပါ။) ထို့ကြောင့် လူတို့သည် ဘုရားသခင်ကို စွန့်ခွာပြီးနောက် ကောင်းသောနေ့တစ်နေ့ကိုမျှ မခံစားရနိုင်ခြင်းဖြစ်သည်။ အသက်ရှင်ခြင်းက သူတို့အတွက် ထိုမျှခက်ခဲလာသည်။ လူတို့သည် ဘုရားသခင်၏ စောင့်ရှောက်မှုနှင့် ကာကွယ်မှုအောက်တွင် နေထိုင်သောအခါ ၎င်းတို့သည် ယင်းကို မြတ်နိုးရကောင်းမှန်း မသိကြဘဲ ယင်းကို အလေးအနက် မထားကြပေ။ ဘုရားသခင်သည် ၎င်းတို့အား စွန့်ပစ်လိုက်သည်နှင့် တစ်ပြိုင်နက် နောင်တရရန် လွန်စွာ အချိန်နှောင်းသွားကာ၊ ၎င်းသည် အမှန်တကယ်ပင် အတိုင်းအဆ ကြီးမားလှသော ကပ်ဆိုးကြီးတစ်ခုပင် ဖြစ်ချေ၏။ လူတို့သည် ဘုရားသခင်၏ စီစဉ်ညွှန်ကြားခြင်း၊ စောင့်ရှောက်မှု၊ အကာအကွယ်ပေးမှုအောက်တွင် အသက်ရှင်သောအခါမှသာ သူတို့သည် စစ်မှန်သော ပျော်ရွှင်မှု၊ ငြိမ်သက်မှု၊ ဝမ်းမြောက်မှုကို သိရှိခံစားနိုင်ပြီး ယင်းမှာ လူတစ်ယောက်၏ စိတ်နှလုံးထဲ၌ နက်နက်ရှိုင်းရှိုင်း ခံစားရသော ဘုရားသခင်ထံမှ လာသည့် ငြိမ်သက်ခြင်းနဲ့ ပျော်ရွှင်မှုပင် ဖြစ်သည်။ လူတို့သည် ဘုရားသခင်၏ စောင့်ရှောက်မှုနှင့် အကာအကွယ် ဆုံးရှုံးသွားသည်နှင့် သူတို့စိတ်နှလုံးထဲ၌ နက်ရှိုင်းစွာ တည်ရှိနေသော နာကျင်မှု၊ စိုးရိမ်ပူပန်မှု၊ သောကဗျာပါရ၊ မပြေလည်မှုနှင့် ကြောက်ရွံ့မှုတို့က တဖြည်းဖြည်း စ၍တိုးလာတော့သည်။ သူတို့၏ စိတ်နှလုံးထဲတွင် ဆင်းရဲဒုက္ခ ကြီးထွားလာကာ ယင်းမှ ရုန်းထွက်ရန် ခက်ခဲသည်။ မလွတ်မြောက်နိုင်ကြပေ။ လူတစ်ယောက်၏ အရည်အချင်းများနှင့် ခွန်အားများက အဘယ်မျှကြီးမားနိုင်သနည်း။ သင်တစ်ယောက်တည်း ရင်ဆိုင်ရသည်မှာ မည်သည့်အရာနည်း။ ညစ်ညူးသောနတ်ဆိုးအမျိုးမျိုးတို့ကို သင်ရင်ဆိုင်ရခြင်းဖြစ်သည်။ အပြင်ပန်းအားဖြင့် ၎င်းတို့သည် လူနှင့်တူသည်၊ ၎င်းတို့တွင် ပုံသဏ္ဌာန်များ၊ ပုံစံများနှင့် အသွေးအသားများရှိသည်။ သို့သော် ဤလူများအားလုံးသည် စာတန်နှင့်သာ စပ်ဆိုင်ပြီး ၎င်းတို့ကို ခြယ်လှယ်သည်မှာ စာတန်နှင့် ဆိုးယုတ်ညစ်ညမ်းသော ဝိညာဉ်အမျိုးမျိုးတို့ ဖြစ်ကြသည်။ ဤအရာများကို ရင်ဆိုင်ရာတွင် လူတစ်ဦးသည် မည်မျှ တတ်နိုင်စွမ်းသနည်း။ မကြောက်ဘဲ နေနိုင်သလော။ ငြိမ်သက်ခြင်းနှင့် ဝမ်းမြောက်ခြင်းကို ခံစားနိုင်သလော။ သူတို့သည် အဘယ်မျှ ကြီးမြတ်သော ပုဂ္ဂိုလ်ဖြစ်ပါစေ၊ အဘယ်မျှ စွမ်းဆောင်နိုင်ပါစေ၊ သို့မဟုတ် အဘယ်မျှ ခက်ထန်ကြမ်းကြုတ်ပါစေ စာတန်၏ အာဏာအောက်နှင့် ဤလောက၌ နေထိုင်လျက် အသက်ရှင်သောအခါ မည်သို့ ခံစားရမည်နည်း။ သူတို့တစ်ယောက်တည်း အေးအေးဆေးဆေး ဖြစ်သည်နှင့် သူတို့ပတ်ဝန်းကျင်က လူများ၊ အဖြစ်အပျက်များနှင့် အမှုအရာများအကြောင်းကိုလည်းကောင်း၊ သူတို့ကြုံလာသမျှ အရာရာတိုင်းကို ကိုင်တွယ်ဖြေရှင်းဖို့ မည်မျှခက်ခဲသည်ကိုလည်းကောင်း စဉ်းစားမည်ဖြစ်သည်။ ထိုအရာအားလုံးကို ကိုင်တွယ်ဖြေရှင်းရန်အတွက် ဦးနှောက်ခြောက်အောင် စဉ်းစားရမည်ဖြစ်သည်။ လူ့ခွန်အားနှင့် နည်းလမ်းကို အသုံးပြုပြီး ဤအရာအားလုံးကို ဖြေရှင်းရသည်မှာ သူတို့အတွက် ဒုက္ခအတိပင်။ ယင်းမှာ သူတို့အသက်ရှင်ဖို့ အဘယ်မျှ ခက်ခဲသည့်၊ အဘယ်မျှ နာကျင်ရသည့်ပုံဖြစ်သည်။ ကြီးကျယ်သော ပုဂ္ဂိုလ်များသည် ထိုသို့သောဝေဒနာများကို မခံစားရဟု လူအချို့က ဆိုသော်လည်း အမှန်မှာမူ ၎င်းတို့က ပို၍ခံစားရလေသည်။ သာမာန်လူတို့သည် ဘဝစက်ဝိုင်းငယ်တစ်ခုကို ကြုံတွေ့ရသော်လည်း ကြီးမြတ်သောပုဂ္ဂိုလ်များသည် ပိုကြီးမားသော ဘဝစက်ဝိုင်း၊ ပိုကြီးမားသော ဆင်းရဲဒုက္ခနှင့် အလွန်အမင်း စိတ်ဆင်းရဲခြင်းကို ကြုံတွေ့ရတတ်သည်။ ပျော်ရွှင်မှုကို သူတို့သိကြသလော။ (မသိကြပါ။) ထို့ကြောင့် လူတို့သည် ဘုရားသခင်၏ စောင့်ရှောက်မှုနှင့် ကာကွယ်မှုကို ဆုံးရှုံးရပြီး ကိုယ်တော်က စွန့်ပစ်သွားသောအခါ မည်သို့သောဘဝမျိုးနှင့် ရင်ဆိုင်ကြမည်နည်း။ သူတို့သည် မခံမရပ်နိုင်သော ဘဝကိုဖြစ်စေသည့် ညစ်ညမ်းဆိုးယုတ်သော နတ်ဆိုးများအားလုံးကို အဖော်မပါဘဲ တစ်ကိုယ်တည်း ရင်ဆိုင်လိမ့်မည်။ သူတို့သည် ၎င်းတို့၏ရန်သူတို့၏ တိုက်ခိုက်မှု၊ သို့မဟုတ် ၎င်းတို့၏အကြံအစည်များကြောင့် အချိန်မရွေး သေသွားနိုင်ပြီး သူတို့သည် ပင်ပန်းနွမ်းနယ်သော၊ စိတ်ဆင်းရဲရသော၊ ဒုက္ခရောက်သော ဘဝတွင် အသက်ရှင်ရသည်။ လူအချို့သည် မိုက်မဲပြီး ဘုရားသခင်ကို ယုံကြည်လျက် သမ္မာတရားကို အစဉ်မပြတ်လိုက်လျှောက်ကာ ဘုရားသခင်အား ကျိုးနွံနာခံခြင်းနှင့် ဘုရားသခင်၏ နှုတ်ကပတ်တော်များအား နားထောင်ခြင်းကို အမြဲတမ်း အာရုံစိုက်ရသည်မှာ ငြီးငွေ့ဖွယ်ကောင်းသည်ဟု ထင်မြင်ကြသည်။ ၎င်းတို့သည် လွတ်လပ်သောသူတို့မှာ လောကီလူသားများသာ ဖြစ်သည်ဟု ထင်မြင်ကြပြီး ဘုရားသခင်ကို ယုံကြည်ခြင်းသည် အဓိပ္ပာယ်မရှိဟု ယူဆသောကြောင့် ဆက်၍ မယုံကြည်ချင်ကြတော့ပေ။ သူတို့သည် အမြဲတမ်း ဤအတိုင်း တွေးတတ်ကြသော်လည်း တစ်နေ့တွင် ဤအရာ၏ အကျိုးဆက်များက မည်သည့်အရာဖြစ်သည်ကို သိလာလိမ့်မည်။

ဖန်ဆင်းရှင်၏လက်တွင် လူတို့သည် အဆုံးမဲ့ ငြိမ်သက်ခြင်း၊ ဝမ်းမြောက်ခြင်း၊ ကောင်းချီးမင်္ဂလာများ၊ ကွယ်ကာမှုနှင့် စောင့်ရှောက်မှုတို့ကို ခံစားကြသော်လည်း လူ့သဘာဝကင်းမဲ့ပြီး အသိတရားမရှိသော သူတို့သည် ဤအရာများကို တွေ့ကြုံရမည်ဖြစ်သည်။ သို့သော် လူတစ်ဦးအား ဘုရားသခင် စွန့်ပစ်လိုက်သည်နှင့် ၎င်းတို့သည် မိမိတို့အပေါ်၌ အမှောင်ထု၏ နာကျင်မှု ကျရောက်သည်ကို ချက်ခြင်းခံစားရမည်ဖြစ်ပြီး ထိုအချိန်တွင် ဘုရားသခင်ကို ယုံကြည်ခြင်း၊ ၎င်းတို့၏တာဝန်များကို ထမ်းဆောင်ခြင်းနှင့် ဘုရားသခင်၏ အိမ်တော်နှင့် မျက်မှောက်တော်၌ နေထိုင်ခြင်းသည် အဘယ်မျှ ပျော်ရွှင်ပြီး ဝမ်းမြောက်ဖွယ်ကောင်းခဲ့ဖူးသည်ကို လုံးလုံးလျားလျား နားလည်လာမည်ဖြစ်သော်လည်း များစွာနောက်ကျနေပြီး ဖြစ်တော့မည်။ သင်သည် “ဘုရားသခင်ကို ထားခဲ့မိသည်ကို နောင်တရပြီ။ ကိုယ်တော်ကို ငါသည် အသစ်တဖန် ယုံကြည်နိုင်သလော” ဟု ပြောလိမ့်မည်။ ဘုရားသခင်က ထိုအခွင့်အရေးမျိုး ပေးသလား။ (မပေးပါ။) ဘုရားသခင်ကို သင်မလိုချင်တော့လျှင် သင့်ကို ဘုရားသခင် လိုချင်ဦးမည်လော။ စာတန်ကို သင်မချစ်သလော။ သင်သည် စာတန်ကို စိတ်နှလုံးထဲတွင် ချစ်သော်လည်း ကောင်းချီးအချို့ကို ရရှိရန် ဘုရားသခင်နောက်ကို လိုက်ချင်သေးသည်။ ယင်းကို ဘုရားသခင်က သဘောတူနိုင်မည်လော။ (သဘောမတူနိုင်ပါ။) ထိုသို့ပင်ဖြစ်၏။ ထို့ကြောင့် လူတို့သည် အောက်ပါတို့ကို တွေးတောဆင်ခြင်ရန် ဘုရားသခင်၏ မျက်မှောက်တော်ထဲသို့ မကြာခဏ တိုးဝင်လာရမည်ဖြစ်သည်။ စစ်မှန်သောပျော်ရွှင်မှုမှာ အဘယ်အရာဖြစ်သည်၊ စစ်မှန်သော ပျော်ရွှင်မှု၊ ဝမ်းမြောက်ခြင်းနှင့် ငြိမ်သက်ခြင်း ရရှိရန် မည်သို့နေထိုင်ရမည်၊ ထို့အပြင် အဘယ်အရာများက တန်ဖိုးအရှိဆုံးနှင့် လူတို့၏ဘဝတွင် အမြတ်နိုးထိုက်ဆုံး ဖြစ်သည် စသည်တို့ဖြစ်သည်။ ဤအချက်များကို စဉ်းစားရမည်။ သင်သည် လျော်ကန်သော အရာများနှင့် သမ္မာတရားကို ဆင်ခြင်လေလေ၊ ဘုရားသခင်က သင့်အား ပို၍ပင် ဉာဏ်အလင်းပေးပြီး လမ်းညွှန်ကာ သင့်အား နားလည်သိမြင်နိုင်စေလေဖြစ်၍ သမ္မာတရားအား လက်တွေ့လုပ်ဆောင်ခြင်းနှင့် သမ္မာတရားအတွင်း ဝင်ရောက်ခြင်း၌ ပို၍ဉာဏ်ပွင့်ပြီး အလင်းရလေလေ ဖြစ်လာလိမ့်မည်။ သို့ဖြစ်၍ သင့်၏ယုံကြည်မှုသည် ပို၍ပို၍ ကြီးမားလာမည် မဟုတ်လော။ အကယ်၍ သင်သည် အမြဲတမ်းပျင်းရိပြီး ဖီဆန်လျက် သမ္မာတရားကို အမြဲတမ်း ငြင်းပယ်ပြီး မနှစ်သက်ပါက၊ ဘုရားသခင်၏ မျက်မှောက်တော်ထဲသို့ မည်သည့်အခါမှ မတိုးဝင်ချင်ဘဲ အပျော်အပါး၌မွေ့လျော်ရန်နှင့် ဘုရားသခင်ထံမှ သွေဖည်သွားရန် အမြဲတွေးနေပါက၊ ထို့ပြင် သူ၏လမ်းညွှန်မှု၊ သူ၏စောင့်ရှောက်မှုသာမက သူ၏ကာကွယ်မှုကိုပါ သင်လက်မခံပါက ဘုရားသခင်သည် သင့်အား အတင်းအကျပ် ခိုင်းနိုင်မည်လော။ ဤသည်မှာ သင်၏သဘောထားဖြစ်ပါက ဘုရားသခင်သည် သင့်အား သေချာပေါက် အလင်းပေးမည် မဟုတ်သောကြောင့် သင်သည် ယုံကြည်ခြင်းအနည်းငယ်သာ ရှိလိမ့်မည်။ အချိန်ကြာကြာ ယုံကြည်လာလေ သင်၌ စွမ်းအင်နည်းလေလေဖြစ်ကာ၊ ထို့နောက် သင်သည် ညည်းညူလာမည်၊ သင်၏ အယူအဆများနှင့် အပျက်သဘောဆောင်ခြင်းများကို ပျံ့နှံ့စေပြီး အချိန်တန်လျှင် သင်သည် ပြဿနာရှာလိမ့်မည်။ သင်သည် ပြဿနာရှာခဲ့ပြီး အသင်းတော်အလုပ်ကို နှောက်ယှက်မိသည်နှင့် ဘုရားသခင်၏ အိမ်တော်သည် သင့်ကို ကြင်ကြင်နာနာ ဆက်ဆံတော့မည် မဟုတ်ဘဲ သင့်ကို ရှင်းလင်းပစ်မည်၊ သို့မဟုတ် ဖယ်ရှားပစ်မည်ဖြစ်ပြီး သင်သည် ဘုရားသခင်အပေါ် သင့်ယုံကြည်ခြင်းလမ်းကြောင်း၏ အဆုံးသို့ ရောက်လာလိမ့်မည်။ ဤအတွက် မည်သူ့ကို အပြစ်တင်ရမည်နည်း။ (မိမိကိုယ်ကိုသာ ဖြစ်သည်။) ဤအရာသည် ဘုရားသခင်ကို ယုံကြည်သော်လည်း သမ္မာတရားကို မလိုက်စားသောသူများထံ ရောက်လာတတ်သော အဆုံးသတ်ပင် ဖြစ်သည်။ “တစ်ရက်တည်းနှင့် သုံးပေအထိ ရေမခဲနိုင်ပေ” ဟူသော ဆိုရိုးစကားအတိုင်းပင်။ အကယ်၍ သင်သည် ဘုရားသခင်ကို နှစ်အတော်ကြာ ယုံကြည်ခဲ့သော်လည်း သမ္မာတရားကို မလိုက်စားဘဲ ဤလောက၏လမ်းစဉ်ကို ရွေးချယ်ပြီး ဘုရားသခင်အစား စာတန်နောက်သို့လိုက်ရန် ရွေးချယ်ခဲ့လျှင် ဘုရားသခင်သည် သင့်အား ပစ်ပယ်ပြီး စွန့်လွှတ်သွားမည်ဖြစ်သည်။ ဘုရားသခင်က လူတို့ကို အတင်းအကျပ် မပြုပေ။ ဘုရားသခင်၏ ကယ်တင်ခြင်း၊ သူ၏နှုတ်ကပတ်တော်၊ သူ၏သမ္မာတရားနှင့် အသက်ကို လူသားအား ရက်ရက်ရောရော ပေးခဲ့သည်။ သူသည် သင့်ကို ပိုက်ဆံတောင်းခြင်း၊ သို့မဟုတ် သင်နှင့်ညှိနှိုင်းခြင်း မပြုပေ။ အကယ်၍ သင်သည် သမ္မာတရားကို လက်ခံရန် ငြင်းဆိုရုံသာမက ဘုရားသခင်ကို စောဒကတက်ပြီး အသင်းတော်၏ အလုပ်ကို နှောင့်ယှက်ပါက သင်သည် ပြဿနာကို တောင်းဆိုနေခြင်း မဟုတ်လော။ သို့ဆိုလျှင် ဘုရားသခင် ဘာလုပ်မည်နည်း။ သူသည် သင့်ကို မုချစွန့်လွှတ်မည်ဖြစ်ပြီး ၎င်းသည် သင်နှင့် ထိုက်သင့်သောပြစ်ဒဏ် ဖြစ်ပေမည်။ အကယ်၍ သင်သည် ဘုရားသခင်၏ ကြီးမြတ်သော ကယ်တင်ခြင်းကို လက်တစ်ကမ်း၌ရှိစဉ် ငြင်းပယ်ပြီး မတရားခံရသည်ဟု ခံစားနေရဆဲဖြစ်ကာ ဘုရားသခင်နှင့် ညှိနှိုင်းရန် ဆန္ဒရှိနေပါက ဤသည်မှာ အမှန်တကယ် ယုတ္တိမတန်ပါချေ။ ထိုသို့ဆိုလျှင် သင်သည် ကမ္ဘာကြီး၏ ရွှံ့တွင်းထဲသို့ ပြန်သွားပြီး သင်ဆန္ဒရှိသည်အတိုင်း နေလိုက်သင့်သည်။ ဘုရားသခင်သည် ဂရုစိုက်မည် မဟုတ်တော့ဘဲ ဤတွင် သင်၏အဆုံးသတ်ကို ဆုံးဖြတ်လိမ့်မည်။ အချို့က “လူတို့သည် ဘုရားသခင်ကို မလိုချင်တော့လျှင် သူသည် အဘယ့်ကြောင့် ထိုသူတို့ကို မသေစေသနည်း။” ဟု ဆိုကြသည်။ ဤကဲ့သို့ စဉ်းစားသောသူများ မရှိသလော။ (ရှိပါသည်။) လူအချို့က ရက်စက်ကြမ်းကြုတ်ပြီး “လူတစ်ဦးသည် ဘုရားသခင်နောက်ကို မလိုက်ပါက ဘုရားသခင်သည် သူတို့ကို ကျိန်ဆဲ၊ အပြစ်ပေးပြီးနောက် ဖျက်ဆီးပစ်လိုက်သင့်သည်” ဟု ဆိုကြသည်။ ဤသည်မှာ ဘုရားသခင်၏ စိတ်သဘောထားဖြစ်သည်ဟု သင်တို့ ထင်သလော။ (မဟုတ်ပါ။) ဘုရားသခင်က ထိုသို့မလုပ်ပေ။ သူက လူတို့ကို အတင်းအကျပ်မလုပ်ပေ။ လူတစ်ဦး၏ အသက်တာသည် မည်ကဲ့သို့ဖြစ်မည်ကို ဘုရားသခင်က ဆုံးဖြတ်ထားပြီးသားဖြစ်ပြီး ဘုရားသခင်သည် ဖြတ်ကတတ်ဆန်း နည်းလမ်းများဖြင့် အလုပ်မလုပ်ပေ။ ထိုလူ၏ ကံကြမ္မာ၊ ပန်းတိုင်နှင့် အဆုံးသတ်တို့ကို ဘုရားသခင်က ကြိုတင်သတ်မှတ်ထားပြီး အကယ်၍ ၎င်းတို့သည် ဘုရားသခင်နောက်သို့ မလိုက်ပါက ၎င်းတို့ကို ထိုနည်းအားဖြင့် မိမိတို့၏ မူလကံကြမ္မာအတိုင်း ဣန္ဒြေမပျက် အသက်ရှင်ခွင့် ပေးဦးမည်ဖြစ်သည်။ ဘုရားသခင်သည် သူတို့ကို စာတန်လက်သို့ အပ်သဖြင့် ယင်းက အဆုံးသတ်ဖြစ်လိမ့်မည်။ နောက်ဆုံးတွင် သူတို့၏အဆုံးသတ်ကို သူတို့၏ဘဝအဆုံးသတ်ချိန် သင့်တော်သည့်အခါ၌ ဘုရားသခင်က ဆုံးဖြတ်မည်ဖြစ်သည်။ ဘုရားသခင်သည် ဤဥပဒေသအားလုံးကို ကမောက်ကမ ဖြစ်စေမည်မဟုတ်ပေ။ လူ့စကားအားဖြင့်ဆိုရလျှင် ဘုရားသခင်သည် “သင်သည် ငါ၏နောက်သို့ မလိုက်လျှင် သင့်ကို သတ်ပစ်မည်” ဟု ပြောတတ်သော အန္တိခရစ်များ၏ ဒုက္ခပေးတတ်ခြင်း၊ ရက်စက်ယုတ်မာခြင်းများနှင့် မတူဘဲ အထူးသဖြင့် ဆင်ခြင်တုံတရားဖြင့် ပြုမူသည်။ ယင်းက မည်သို့သော စိတ်သဘောထားမျိုး ဖြစ်သနည်း။ ယင်းသည် ဓားပြစိတ်ထား၊ တောပုန်းဓားပြ၊ လူဆိုးတို့၏ စိတ်သဘောထားပင် ဖြစ်သည်။ ဘုရားသခင်သည် ဤကဲ့သို့ ပြုမူသည်မဟုတ်။ ဘုရားသခင်သည် “သင်တို့ ငါ့နောက်သို့မလိုက်လျှင် စာတန်ထံပြန်လော့၊ ယခုမှစ၍ ကျွန်ုပ်တို့ကြားရှိ ဆက်ဆံရေးအားလုံးကို ဖြတ်တောက်ပစ်မည်။ သင်သည် ငါ၏ကာကွယ်မှုရော ငါ၏စောင့်ရှောက်မှုကိုပါ ခံစားရမည်မဟုတ်။ ဤကောင်းချီးတွင် သင်ပါဝင်မည်မဟုတ်ပါ။ သင်နှစ်သက်သလို နေထိုင်လော့။ ရွေးချယ်မှုက သင့်အပေါ်မူတည်သည်” ဟု ဆိုလိမ့်မည်။ သင်၏အလိုဆန္ဒ မဟုတ်သည့်တိုင် သင့်ကို ထာဝစဉ်ထိန်းချုပ်ပြီး ဆုပ်ကိုင်ထားလိုသော စာတန်နှင့်မတူဘဲ ဘုရားသခင်သည် လူတို့ကို သည်းခံကာ ၎င်းတို့အား အတင်းအကျပ်မလုပ်ချေ။ ဘုရားသခင်က ထိုသို့မလုပ်ချေ။ ဘုရားသခင်၌ အမှုအရာများကို လုပ်ဆောင်ရန်အတွက် သူ၏ကိုယ်ပိုင်မူများရှိသည်။ သူသည် လူတို့ကို သူ့နောက်လိုက်ရန် တောင်းဆိုသော်လည်း သူတို့ကို မည်သည့်အခါမျှ အတင်းအကျပ် မလုပ်ပေ။ အကယ်၍ သင်သည် ဖန်ဆင်းခံတစ်ဦးအနေဖြင့် သမ္မာတရားကို လက်မခံနိုင်ပါက၊ ဖန်ဆင်းခံတစ်ဦး၏ တာဝန်များကို မဖြည့်ဆည်းနိုင်ပါက ဘုရားသခင်၏ကောင်းချီးကို သင် မည်သည့်အခါမျှ ရရှိမည်မဟုတ်ပေ။

၂၀၁၇ ခုနှစ်၊ နိုဝင်ဘာလ ၅ ရက်


ရိုးသားသောသူလူတစ်ဦးဖြစ်ခြင်းကသာ စစ်မှန်သော လူသားပုံသဏ္ဌာန်အတိုင်း အသက်ရှင်နေထိုင်နိုင်သည်

လူတို့အနေဖြင့် ရိုးသားရမည်ဟူသည့် ဘုရားသခင်၏ ပြဋ္ဌာန်းချက်သည် အရေးပါဆုံးသော အရာဖြစ်၏။ ဝမ်းနည်းဖွယ် ကောင်းသည်မှာ လူအများက ဤအရာကို နားမလည်ဘဲ ရိုးသားသော လူတစ်ဦးဖြစ်ခြင်းဟူသည့် ဤကိစ္စကို လျစ်လျူရှုကြသည်။ လူတို့သည် ဘုရားသခင်၏ အမှုတော်ကို အမှန်တကယ် နားလည်ခဲ့လျှင် သူသည် နောက်ဆုံးသောကာလတွင် သူ၏ တရားစီရင်ခြင်းအလုပ်ကို လက်စသတ်ပြီးနောက် မိမိတို့၏ ဖောက်ပြန်ပျက်စီးသော စိတ်သဘောထားများ သန့်စင်စေခြင်းခံရပြီး မိမိတို့၏ လှည့်ဖြားမှုနှင့် အလိမ်အညာများအား ဖယ်ရှားပြီးသည့် ထိုရိုးသားသော လူတို့သာလျှင် သူ၏ ကယ်တင်ခြင်းကို ရရှိပြီး သူ၏နိုင်ငံတော်ထဲသို့ ဝင်ရောက်ရန် အရည်အချင်းပြည့်မီမည် ဖြစ်သည်။ အကယ်၍ ဘုရားသခင်ကို နှစ်ပေါင်းများစွာ ယုံကြည်ပြီးနောက် လူတို့သည် အလိမ်အညာများနှင့် လှည့်စားခြင်းတို့ ပြည့်နှက်နေသေးလျှင်၊ ၎င်းတို့သည် ဘုရားသခင်အဖို့ မိမိတို့ကိုယ်ကို ရိုးသားစစ်မှန်စွာ အသုံးမခံနိုင်ဘဲ မိမိတို့၏ တာဝန်များကို အမြဲတမ်း ဝတ်ကျေတမ်းကျေ ထမ်းဆောင်နေလျှင် ၎င်းတို့သည် သူ၏ ပစ်ပစ်ခါခါငြင်းခြင်းကို သေချာပေါက် ခံရမည်ဖြစ်၏။ ၎င်းတို့၏ အဆုံးသတ်သည် မည်သည့်အရာဖြစ်မည်နည်း။ ၎င်းတို့သည် အသင်းတော်ထဲမှ ရှင်းလင်းပစ်ခြင်းနှင့် ဖယ်ရှားရှင်းလင်းခြင်းကို သေချာပေါက် ခံရမည်ဖြစ်သည်။ ယနေ့တွင် ဘုရားသခင်၏အလုပ်က ဤအဆင့်ထိ ရောက်ရှိသည်ကို မြင်တွေ့ခြင်းအားဖြင့် လူတစ်ဦးသည် ဘုရားသခင်က လူတို့အား ရိုးသားဖို့ရန် မည်ကဲ့သို့ အစဉ်မပြတ် မေတ္တာရပ်ခံထားသည်ကို ပြန်၍ အမှတ်ရလေသည်။ ဤအရာ၌ ကြီးမားသော အဓိပ္ပာယ်ပါရှိသည်။ ယင်းကို သာမန်ကာလျှံကာသာ ပြောထားခြင်း မဟုတ်သည့်အပြင် ထိုအရာ၏ အပြီးသတ်ပင်ဖြစ်၏။ ယင်းသည် လူတစ်ဦး ကယ်တင်ခြင်းရရှိပြီး အသက်ဆက်နိုင်ခြင်း ရှိမရှိ ဟူသည့်အရာအပြင် လူတစ်ဦးစီ၏ အဆုံးသတ်၊ ပန်းတိုင်တို့နှင့် တိုက်ရိုက်ဆက်စပ်နေသည်။ သို့ဖြစ်၍ ယင်းသည် မိမိ၏ လှည့်စားတတ်သော စိတ်သဘောထားအား ဖယ်ရှားခြင်းနှင့် ရိုးသားသောလူတစ်ဦး ဖြစ်လာခြင်းအားဖြင့်သာလျှင် လူတစ်ဦးသည် ပုံမှန်လူ့သဘာဝအတိုင်း အသက်ရှင်နေထိုင်နိုင်ပြီး ကယ်တင်ခြင်းကို ရရှိနိုင်ခြင်းဖြစ်သည်ဟု သေချာပေါက် ဆိုနိုင်သည်။ ဘုရားသခင်ကို နှစ်ပေါင်းများစွာ ယုံကြည်လာခဲ့ပြီးသော်လည်း လှည့်စားနေသေးသော လူတို့သည် ဖယ်ရှားရှင်းလင်းခြင်းခံရရန် သတ်မှတ်ထားပြီးသား ဖြစ်၏။

ဘုရားသခင်ရွေးချယ်ထားသောလူအားလုံးသည် ယခုအခါတွင် ၎င်းတို့၏ တာဝန်များကို လက်တွေ့လုပ်ဆောင်နေကြသည်။ ဘုရားသခင်သည် လူအုပ်စုတစ်စုကို စုံလင်စေပြီး အခြားအုပ်စုကို ဖယ်ရှားရှင်းလင်းရန်အတွက် လူတို့၏ တာဝန်ထမ်းဆောင်မှုကို အသုံးပြုသည်။ လူအမျိုးအစားတစ်ခုစီတိုင်းအား ထုတ်ဖော်ပြသည်မှာ တာဝန်ထမ်းဆောင်မှုဖြစ်ပြီး လိမ့်လည်လှည့်ဖြားသောလူ၊ မယုံကြည်သူနှင့် ဆိုးယုတ်သူအမျိုးအစား တစ်မျိုးချင်းစီသည် ၎င်းတို့၏တာဝန်ကို ထမ်းဆောင်ရာတွင် ထုတ်ဖော်ခံရပြီး ဖယ်ရှားရှင်းလင်းခံရသည်။ မိမိတို့၏ တာဝန်များကို သစ္စာစောင့်သိစွာ ထမ်းဆောင်သောသူတို့သည် ရိုးသားသူများ ဖြစ်ကြသည်။ အစဉ်သဖြင့် ဝတ်ကျေတမ်းကျေပြုသူများသည် လှည့်စားတတ်ပြီး ပါးနပ်သောသူများဖြစ်ကြသည်။ ၎င်းတို့သည် မယုံကြည်သူများ ဖြစ်ကြသည်။ မိမိတို့၏တာဝန်များကို ထမ်းဆောင်ရာတွင် အနှောင့်အယှက်များနှင့်၊ အဖျက်အဆီးများ ဖြစ်စေသောသူများသည် ဆိုးယုတ်သောသူများဖြစ်ပြီး အန္တိခရစ်များ ဖြစ်ကြသည်။ ယခုအချိန်တွင် တာဝန်ထမ်းဆောင်သောသူများစွာ၌ အမျိုးမျိုးအဖုံဖုံသော ပြဿနာများစွာ ရှိနေဆဲဖြစ်သည်။ လူအချို့သည် မိမိတို့၏ တာဝန်များတွင် အစဉ် အလွန် မတက်မကြွဖြစ်ပြီး အစဉ်သဖြင့် ထိုင်လျက်၊ စောင့်ဆိုင်းလျက်၊ သူတစ်ပါးတို့ကို အားကိုးလျက်ရှိကြသည်။ ဤသည်မှာ မည်သည့် စိတ်သဘောမျိုးဖြစ်သနည်း။ ယင်းသည် တာဝန်မသိတတ်မှု ဖြစ်သည်။ ဘုရားအိမ်တော်သည် သင့်အတွက် တာဝန်တစ်ခုကို ထမ်းဆောင်ရန် စီစဉ်ပြီးဖြစ်သည်။ သို့တိုင်အောင် သင်သည် မည်မည်ရရအလုပ်တစ်ခုမျှ မပြီးဘဲ ဤအရာကို နေ့ရက်များစွာ တွေးတောနေသည်။ သင့်အား အလုပ်နေရာ၌ မည်သည့်နေရာတွင်မျှ မတွေ့ရပေ။ လူတို့တွင် ဖြေရှင်းရန် လိုအပ်သည့် ပြဿနာများရှိသောအခါ သင့်ကို ရှာ၍မရကြပေ။ သင်သည် ဤအလုပ်အတွက် ဝန်ထုပ်ဝန်ပိုး ထမ်းရွက်ခြင်းမရှိပေ။ ခေါင်းဆောင်တစ်ယောက်က အလုပ်အကြောင်းကို မေးမြန်းလျှင် မည်သည့်အရာကို သင်ပြောမည်နည်း။ သင်သည် ယခုအချိန်တွင် မည်သည့်အလုပ်အမျိုးအစားကိုမျှ မလုပ်နေပေ။ ဤအလုပ်သည် သင်၏တာဝန်ဖြစ်သည်ကို ကောင်းကောင်းသိသော်လည်း မလုပ်ဆောင်ပေ။ မည်သည့်အရာကို သင် တွေးတောနေသနည်း။ သင်သည် မစွမ်းဆောင်နိုင်သောကြောင့် မည်သည့်အလုပ်ကိုမျှ မလုပ်သလော။ သို့မဟုတ် သင်သည် သက်သာခြင်းကို အလိုကြူးနေခြင်း ဖြစ်သလော။ သင်၏ တာဝန်တွင် မည်သည့်စိတ်သဘော ရှိသနည်း။ သင်သည် နှုတ်ကပတ်တော်များနှင့် အယူဝါဒစကားများအကြောင်းကိုသာ ပြောပြီး ကြားကောင်းသော အရာများကိုသာ ပြောဆိုသည်။ သို့သော် မည်သည့် အမှန်တကယ်ဖြစ်သော အလုပ်ကိုမျှ မလုပ်ပေ။ သင်၏ တာဝန်ကို ထမ်းဆောင်လိုစိတ် မရှိလျှင် သင် နုတ်ထွက်သင့်သည်။ ထိုနေရာတွင် သင်၏ ရာထူးကို ကိုင်စွဲပြီး မည်သည့်အရာကိုမျှ မလုပ်ဆောင်ခြင်း မပြုနှင့်။ ထိုသို့လုပ်ဆောင်ခြင်းသည် ဘုရားသခင်ရွေးချယ်ထားသော သူတို့ကို ထိခိုက်နစ်နာစေပြီး အသင်းတော်၏ အလုပ်ကို ထိခိုက်စေသည် မဟုတ်လော။ သင် စကားပြောဆိုသည့်ပုံစံတွင် အယူဝါဒမျိုးစုံကို နားလည်သည့်ပုံ ပေါ်သည်။ သို့သော် တာဝန်ထမ်းဆောင်ရန် တောင်းဆိုခြင်း ခံရသောအခါ သင်သည် ဝတ်ကျေတန်းကျေသာ လုပ်ကာ အနည်းငယ်မျှပင် တာဝန်မကျေပွန်ပေ။ ဤသည်မှာ ဘုရားသခင်အတွက် သင့်ကိုယ်သင် ရိုးသားစစ်မှန်စွာ အသုံးခံနေခြင်း ဟုတ်သလော။ သင်သည် ဘုရားသခင်နှင့်ပတ်သက်လျှင် ရိုးသားစစ်မှန်ခြင်း မရှိပေ။ သို့တိုင် သင်သည် ရိုးသားစစ်မှန်ခြင်းကို အယောင်ဆောင်သည်။ ဘုရားသခင်ကို သင် လှည့်စားနိုင်စွမ်း ရှိသလော။ သင်စကားပြောလေ့ရှိသည့် ပုံစံ၌ အလွန်ကြီးမားသော ယုံကြည်ခြင်းရှိပုံရသည်။ သင်က အသင်းတော်၏ ထောက်တိုင်နှင့် ကျောက်ဆောင်ဖြစ်လိုသည်။ သို့သော် တာဝန်တစ်ခုကို သင် ထမ်းဆောင်သောအခါ သင်သည် မီးခြစ်ဆံတစ်ခုထက်ပင် ပို၍အသုံးမကျပေ။ ဤသည်မှာ ဘုရားကို လုံးဝသိသိကြီးနှင့် လှည့်စားခြင်း မဟုတ်လော။ ဘုရားသခင်ကို လှည့်စားရန် ကြိုးစားခြင်းမှ သင့်အပေါ် မည်သည့်အရာ ကျရောက်လာမည်ကို သင်သိသလော။ သင့်ကို သူ ပစ်ပစ်ခါခါငြင်းပြီး ဖယ်ရှားရှင်းလင်းမည် ဖြစ်သည်။ လူအားလုံးတို့သည် သူတို့၏ တာဝန်ကို ထမ်းဆောင်ရာတွင် ထုတ်ဖော်ခြင်းခံရသည်။ လူတစ်ယောက်ကို တာဝန်တစ်ခုသာ ချပေးလော့။ မကြာခင်တွင် ထိုသူသည် ရိုးသားသူ၊ သို့မဟုတ် လိမ်လည်လှည့်ဖြားသော လူတစ်ဦး ဟုတ်မဟုတ်၊ သမ္မာတရားကို ချစ်သောသူဖြစ်မဖြစ်ကို ထုတ်ဖော်ပြခြင်း ခံရလိမ့်မည်။ သမ္မာတရားကို ချစ်သောသူတို့သည် တာဝန်များကို ရိုးသားစစ်မှန်စွာ ထမ်းဆောင်နိုင်ပြီး ဘုရားအိမ်တော်၏ အလုပ်ကို ထိန်းသိမ်းနိုင်သည်။ သမ္မာတရားကို မချစ်သောသူတို့သည် ဘုရားအိမ်တော်၏အလုပ်ကို အနည်းငယ်မျှပင် မထိန်းသိမ်းကြပေ။ ၎င်းတို့သည် မိမိတို့တာဝန်များကို ထမ်းဆောင်ရာတွင် တာဝန်မသိတတ်ကြပေ။ ဤသည်မှာ အမြင်မှန်ရှိသောသူတို့အတွက် ချက်ချင်းဆိုသလို ရှင်းလင်း၏။ မိမိ၏တာဝန်ကို အားရလောက်စရာ မရှိအောင် ထမ်းဆောင်သောသူ တစ်ဦးမျှ သမ္မာတရားအား ချစ်မြတ်နိုးသူ သို့မဟုတ် ရိုးသားသောသူ မဟုတ်ပေ။ ထိုသို့သော လူတို့အားလုံးသည် ထုတ်ဖော်ခြင်းနှင့် ဖယ်ရှားရှင်းလင်းခြင်းခံရမည်။ မိမိတို့၏တာဝန်များကို ကောင်းမွန်စွာ ထမ်းဆောင်ရန်အတွက် လူတို့၌ တာဝန်သိစိတ်နှင့် ဝန်တာစိတ် ရှိရမည်။ ဤနည်းအားဖြင့် အလုပ်ကို သင့်တင့်လျောက်ပတ်စွာ ပြီးစီးမည်မှာ အသေအချာ ဖြစ်သည်။ ယင်းမှာ လူတစ်ဦး၌ ဝန်တာစိတ် သို့မဟုတ် တာဝန်သိစိတ် မရှိသောအခါ၊ သူသည် အရာရာကိုလုပ်ဆောင်ဖို့ နှိုးဆော်ပေးရန် လိုအပ်သောအခါ၊ သူသည် အမြဲတမ်း ဝတ်ကျေတမ်းကျေ ဖြစ်နေသောအခါ၊ ထို့ပြင် ပြဿနာများ ပေါ်လာသောအချိန်တွင် အပြစ်ကိုလွှဲချဖို့ ကြိုးစားလျက် ပြေလည်အောင်ဖြေရှင်းရာ၌ ကြန့်ကြာမှုများကို ဖြစ်ပွားစေသောအခါ ပူပန်စရာပင် ဖြစ်၏။ သို့ဆိုလျှင် အလုပ်ကို ကောင်းမွန်စွာ လုပ်ဆောင်နိုင်ဦးမည်လော။ သူ၏ တာဝန်ထမ်းဆောင်မှုသည် ရလဒ်တစ်ခုခု ထွက်ပေါ်နိုင်သလော။ သူသည် သူ့အတွက် စီစဉ်ပေးသော မည်သည့်အလုပ်ကိုမျှ မလုပ်ဆောင်လိုပေ။ အလုပ်တွင် အကူအညီလိုအပ်နေသော အခြားလူများအား သူမြင်သည့်အခါ ထိုသူတို့ကို သူ မသိကျိုးကျွန်ပြုသည်။ အမိန့်ပေးသည့်အခါမှသာ မဖြစ်မနေ လုပ်ဆောင်ရမည့် အချိန်ရောက်ပြီး ရွေးချယ်စရာ မရှိတော့သည့် အခါမှသာ သူက အနည်းငယ်သာ လုပ်ဆောင်သည်။ ဤသည်မှာ တာဝန်ထမ်းဆောင်ခြင်းမဟုတ်၊ ငှားရမ်းထားသော အလုပ်သမားပင် ဖြစ်သည်။ ငှားရမ်းထားသော အလုပ်သမားတစ်ဦးသည် တစ်ရက်စာလုပ်ခအတွက် တစ်ရက်စာ၊ တစ်နာရီလုပ်ခအတွက် တစ်နာရီစာ လုပ်ကိုင်ရင်း အလုပ်ရှင်တစ်ယောက်အတွက် အလုပ်လုပ်ပေးသည်။ သူသည် လုပ်ခရရှိရန် စောင့်မျှော်လျက် ရှိသည်။ သူသည် သူ၏သူဌေးက မမြင်သည့် မည်သည့်အလုပ်ကိုမဆို လုပ်ရန် ကြောက်ရွံ့သည်။ သူသည် သူလုပ်ဆောင်သည့် မည်သည့်အရာမဆိုအတွက် ဆုချီးမြှင့်ခြင်း မခံရမည်ကို ကြောက်ရွံ့သည်။ သူသည် အယောင်ပြအတွက်သာ အစဉ် အလုပ်လုပ်သည်။ ဤသည်မှာ သူသည် သစ္စာမရှိဟု ဆိုလိုသည်။ အချိန်အများစုတွင် သင်တို့သည် အလုပ်ကိစ္စများအကြောင်း မေးသည့်အခါ ပြန်မဖြေနိုင်ကြပေ။ သင်တို့ထဲမှ အချို့သည် အလုပ်ထဲတွင် ပါဝင်ပတ်သက်ပြီး ဖြစ်သော်လည်း အလုပ်က မည်သို့အခြေအနေရှိသည်ကို သင်တို့ မည်သည့်အခါမျှ မမေးမြန်းခဲ့ပေ၊ သို့မဟုတ် ဤအကြောင်းကို သေချာစွာ မတွေးခဲ့ပေ။ သင်တို့အားလုံးသည် ဤအလုပ်တွင် ပါဝင်ကြပြီး ဖြစ်သောကြောင့် သင်တို့၏ အစွမ်းအစနှင့် အသိပညာတို့ကို ထောက်လျှင် သင်တို့သည် အနည်းဆုံး တစ်စုံတစ်ခုကို သိသင့်သည်။ သို့ဆိုလျှင် လူအများစုသည် အဘယ်ကြောင့် မည်သည့်အရာမျှ မပြောဘဲ နေကြသနည်း။ မည်သည့်အရာ ပြောရမည်ကို အမှန်တကယ် သင်တို့ မသိ၍ဖြစ်နိုင်သည်။ အမှုကိစ္စများ အဆင်ပြေခြင်း ရှိမရှိကို သင်မသိ၍ဖြစ်နိုင်သည်။ ဤအတွက် အကြောင်းပြချက်နှစ်ခုရှိသည်။ တစ်ခုမှာ သင်သည် လုံးဝ စိတ်မဝင်စားဘဲ၊ ဤအရာများနှင့် ပတ်သက်၍ မည်သည့်အခါမျှ ဂရုမစိုက်၍ ဖြစ်သည်၊ ပြီးလျှင် ယင်းတို့အား ပြီးစီးရမည့် လုပ်ဆောင်ချက်တာဝန်တစ်ခုအဖြစ်သာ အစဉ် သဘောထားခဲ့၍ ဖြစ်သည်။ အခြားတစ်ခုမှာ သင်တို့သည် ဤအရာများကို ဂရုစိုက်ဖို့ တာဝန်မဲ့ပြီး မလိုလား၍ ဖြစ်သည်။ သင်သည် တကယ် ဂရုစိုက်ပြီး အမှန်တကယ် စိတ်ဝင်စားပါက၊ သင်၌ အရာခပ်သိမ်းအပေါ် အမြင်နှင့် ရှုထောင့်တို့ ရှိပြီးဖြစ်လိမ့်မည်။ ရှုထောင့်၊ သို့မဟုတ် အမြင်မရှိခြင်းသည် စိတ်မဝင်စားခြင်းနှင့် စိတ်မပါခြင်းအပြင်၊ တာဝန်တစ်ခုမျှ မယူခြင်းတို့မှ လာလေ့ရှိသည်။ သင်သည် မိမိထမ်းဆောင်သည့် တာဝန်အပေါ် လုံ့လဝီရိယမရှိ၊ မည်သည့်တာဝန်မျှ မယူ၊ အဖိုးအခပေးဆပ်ဖို့၊ သို့မဟုတ် ပါဝင်ပတ်သက်ဖို့ လိုလားခြင်း မရှိပေ။ သင်သည် မည်သည့် နာကျင်မှုမျှ မခံယူသကဲ့သို့ သာ၍ကြီးမားသော မည်သည့်အင်အားကိုမျှ သုံးရန် မလိုလားပေ။ သင်သည် လက်အောက်ငယ်သား တစ်ဦးဖြစ်ဖို့သာ ဆန္ဒရှိသည်၊ ယင်းမှာ ဘာသာတရားမရှိသူတစ်ဦးက သူ၏အလုပ်ရှင်အတွက် အလုပ်လုပ်သည့်ပုံစံနှင့် မကွာခြားပေ။ တာဝန်ကို ဤသို့ထမ်း‌ဆောင်ခြင်းမျိုးကို ဘုရားသခင် မနှစ်သက်သကဲ့သို့ ယင်းက ဘုရားသခင်ကို ကျေနပ်အားရစေခြင်းလည်း မရှိပေ။ သူ၏ အသိအမှတ်ပြုခြင်းကို မရရှိနိုင်ပေ။

သခင်ယေရှုသည် တစ်ချိန်က “အကြင်သူသည် ရတတ်၏။ ထိုသူ၌ ကြွယ်ဝပြည့်စုံစေခြင်းငှါ ပေးဦးမည်။ အကြင်သူသည် ဆင်းရဲ၏။ ထိုသူ၌ရှိသမျှကိုပင် နှုတ်လိမ့်မည်။” (ရှင်မဿဲခရစ်ဝင် ၁၃:၁၂) ဟုဆိုခဲ့သည်။ ဤနှုတ်ကပတ်တော်များ၏အဓိပ္ပာယ်မှာ အဘယ်နည်း။ ဆိုလိုသည်မှာ သင်သည် သင်၏ကိုယ်ပိုင် တာဝန်၊ သို့မဟုတ် အလုပ်ကို လုပ်ဆောင်ခြင်း၊ သို့မဟုတ် ဆက်ကပ်အပ်နှံခြင်းပင် မရှိပါက ဘုရားသခင်သည် တစ်ချိန်က သင်ပိုင်ဆိုင်ခဲ့သည့်အရာကို နုတ်ယူလိုက်လိမ့်မည်ဟူ၍ ဖြစ်သည်။ “နုတ်ယူသည်” ဆိုသည်မှာ အဘယ်အဓိပ္ပာယ်နည်း။ ထိုအရာက လူတို့ကို အဘယ်သို့ ခံစားစေသနည်း။ ယင်းမှာ သင်၏အစွမ်းအစနှင့် ဆုကျေးဇူးများက သင့်အား ရရှိခွင့်ပြုနိုင်ပြီးဖြစ်မည့်အရာကို သင်မရနိုင်ဖြစ်ပြီး သင် မည်သည့်အရာမျှ မခံစားရဘဲရှိကာ ဘာသာတရားမရှိသူတစ်ဦးကဲ့သို့ ဖြစ်သွားခြင်း ဖြစ်နိုင်သည်။ ယင်းမှာ ဘုရားသခင်က အရာရာကို နုတ်ယူသည် ဆိုသည့်အရာ ဖြစ်သည်။ သင်၏တာဝန်၌ သင်သည် ပေါ့လျော့ပြီး အဖိုးအခ မပေးဆပ်သကဲ့သို့ သင်သည် မရိုးသားပါက ဘုရားသခင်သည် တစ်ချိန်က သင်ပိုင်ဆိုင်ခဲ့သည့်အရာကို နုတ်ယူလိမ့်မည်၊ သင်၏ တာဝန်ထမ်းဆောင်ခွင့်ကို သူ ပြန်သိမ်းယူမည် ဖြစ်သည်၊ သင့်အား ဤလုပ်ပိုင်ခွင့်ကို သူပေးမည် မဟုတ်ချေ။ ဘုရားသခင်က သင့်အား ဆုကျေးဇူးများနှင့် အစွမ်းအစတို့ ပေးထားသော်လည်း သင်က သင်၏တာဝန်ကို ကောင်းစွာ ထမ်းဆောင်ခဲ့ခြင်း မရှိ၊ ဘုရားသခင်အတွက် သင့်ကိုယ်သင် အသုံးမခံ၊ သို့မဟုတ် အဖိုးအခ မပေးဆပ်သကဲ့သို့ သင်သည် ယင်းကို စိတ်မနှစ်ထားသောကြောင့်၊ ဘုရားသခင်က သင့်အား ကောင်းကြီးပေးမည် မဟုတ်သည်သာမက၊ သင် တစ်ချိန်က ရှိခဲ့သောအရာကိုလည်း သူနုတ်ယူလိမ့်မည်။ ဘုရားသခင်သည် လူတို့ကို အထူးကျွမ်းကျင်မှုများအပြင် ထက်မြက်မှုနှင့် ဉာဏ်ပညာတို့ကို ပေးလျက် လူသားအပေါ် ဆုကျေးဇူးများ အပ်နှင်းလေသည်။ လူတို့သည် ဤအရာများကို မည်သို့ အသုံးပြုသင့်သနည်း။ သင်၏ အထူးကျွမ်းကျင်မှုများ၊ သင်၏ ဆုကျေးဇူးများ၊ သင်၏ ထက်မြက်မှုနှင့် ဉာဏ်ပညာတို့ကို သင်၏ တာဝန်၌ မြှုပ်နှံထားရမည်။ သင်၏ စိတ်နှလုံးကို အသုံးပြုပြီး သင်၏ တာဝန်အဖို့ သင် သိရှိသည့်အရာတိုင်း၊ သင် နားလည်သည့်အရာတိုင်းနှင့် သင် စွမ်းဆောင်ရရှိနိုင်သည့် အရာတိုင်းတို့ကို အသုံးချရမည်ဖြစ်သည်။ ထိုသို့ လုပ်ဆောင်ခြင်းဖြင့် သင်သည် ကောင်းချီးမင်္ဂလာခံစားရလိမ့်မည်။ ဘုရားသခင်၏ ကောင်းချီး ခံစားရခြင်းဆိုသည်မှာ အဘယ်အဓိပ္ပာယ်နည်း။ ဤအရာက လူများအား အဘယ်သို့ ခံစားရစေသနည်း။ ၎င်းတို့သည် ဘုရားသခင်၏ ဉာဏ်အလင်းပေးခြင်းနှင့် လမ်းပြခြင်းခံရပြီးဖြစ်ကာ ၎င်းတို့၏ တာဝန်ကို ထမ်းဆောင်သည့်အခါတွင် ၎င်းတို့၌ လမ်းကြောင်းတစ်ခုရှိသည်။ အခြားသူတို့အဖို့ သင်၏ အစွမ်းအစနှင့် သင်ယူထားသော အရာများသည် အမှုကိစ္စများကို ပြီးစီးဖို့ မထောက်ကူနိုင်ဟု ထင်ကောင်းထင်ရနိုင်သည်။ သို့ရာတွင် ဘုရားသခင်က သင့်အား အမှုပြုပြီး ဉာဏ်အလင်းပေးပါက၊ သင်သည် ဤအရာများကို နားလည်ပြီး လုပ်ဆောင်နိုင်မည်သာမကဘဲ ကောင်းမွန်စွာလည်း လုပ်ဆောင်နိုင်ပေသည်။ အဆုံးတွင် သင်က “ကျွန်ုပ်သည် ထိုမျှ ကျွမ်းကျင်နေကျ မဟုတ်သော်လည်း ယခုတွင် ကျွန်ုပ်အတွင်း၌ ကောင်းသောအရာများ ပို၍မြောက်မြားစွာ ရှိကာ ယင်းတို့အားလုံးသည် အပြုသဘောဆောင်သည်ဟု ခံစားရသည်။ ထိုအရာများကို ကျွန်ုပ် မည်သည့်အခါမျှ မလေ့လာဖူးဘဲ ယခုအခါတွင် ယင်းတို့အားလုံးကို ရုတ်တရက်ကြီး ကျွန်ုပ် နားလည်လာပြီဖြစ်သည်။ ကျွန်ုပ်သည် မည်သို့များ ရုတ်တရက် အလွန်တော်လာရသနည်း။ ယခုတွင် ကျွန်ုပ် လုပ်ဆောင်နိုင်သည့်အရာ အလွန်များပြားစွာ ရှိနေသည်မှာ မည်သို့ဖြစ်သနည်း” ဟုပင် သင့်ဘာသာ စူးစမ်းမိလေသည်။ သင် ရှင်းပြနိုင်မည် မဟုတ်ပေ။ ဤသည်မှာ ဘုရားသခင်၏ ဉာဏ်အလင်းပေးခြင်းနှင့် ကောင်းကြီးမင်္ဂလာဖြစ်သည်။ ဤသည်မှာ ဘုရားသခင်က လူများကို ကောင်းကြီးမင်္ဂလာပေးသည့် ပုံစံဖြစ်သည်။ သင်တို့၏တာဝန်ကို ထမ်းဆောင်သည့်အခါ၊ သို့မဟုတ် သင်၏အလုပ်ကို လုပ်ဆောင်သည့်အခါတွင် ဤအရာကို သင်မခံစားရပါက သင်သည် ဘုရားသခင်၏ ကောင်းကြီးပေးခြင်း ခံစားရခြင်း မရှိသေးပေ။ သင်၏တာဝန်ကို လုပ်ဆောင်ခြင်းသည် သင့်အတွက် အဓိပ္ပာယ်မဲ့သည်ဟု အစဉ် ခံစားရပါက၊ မည်သည့်အရာမျှ လုပ်ဆောင်ဖို့မရှိဘဲ သင့်အနေဖြင့် ဖြည့်ဆည်းထောက်ပံ့ပေးရန် အားမထုတ်နိုင်ဟု ခံစားရပါက၊ သင်သည် မည်သည့်အခါမျှ ဉာဏ်ပွင့်ခြင်းကို မရရှိသကဲ့သို့ သင်၌ အသုံးချစရာ မည်သည့် ဉာဏ်ရည်ဉာဏ်သွေး သို့မဟုတ် ဉာဏ်ပညာမျှ မရှိဟု ခံစားရပါက ဤသည်မှာ ပြဿနာရှိသည်ကို ဆိုလိုသည်။ ဤသည်မှာ သင်သည် သင်၏တာဝန်ကို ထမ်းဆောင်ခြင်းအတွက် မှန်ကန်သော ရည်ရွယ်ချက် သို့မဟုတ် မှန်ကန်သော လမ်းကြောင်း မရှိသည်ကိုလည်းကောင်း၊ ဘုရားသခင်က လက်မခံသည်ကို လည်းကောင်း၊ သင်၏ အခြေအနေက ပုံမှန်မဟုတ်သည်ကိုလည်းကောင်း ပြသည်။ သင်သည် သင့်ကိုယ်သင် ဆန်းစစ်ရမည်။ “ငါ့ရဲ့တာဝန်မှာ ငါ ဘာလို့ လမ်းကြောင်းကင်းမဲ့ရတာလဲ။ ဒီနယ်ပယ်ကို ငါလေ့လာပြီးပြီ။ ငါ့ရဲ့ အထူးပြုနယ်ပယ်ထဲမှာ ရှိတယ်။ ဒါကို ငါကျွမ်းတောင် ကျွမ်းကျင်တယ်။ ငါ့အသိပညာကို အသုံးချဖို့ ကြိုးစားတဲ့အခါမှာ အသုံးချလို့မရတာ ဘာကြောင့်လဲ။ ဘာလို့ အသုံးမပြုနိုင်တာလဲ။ ဘာဖြစ်နေတာလဲ” ဟူ၍ဖြစ်သည်။ ဤသည်မှာ တိုက်ဆိုင်မှုတစ်ခု ဖြစ်သလော။ ဤနေရာတွင် ပြဿနာတစ်ခုရှိသည်။ ဘုရားသခင်က တစ်စုံတစ်ဦးကို ကောင်းချီးပေးသောအခါ ထိုသူသည် ဉာဏ်ပညာရှိလာသည်။ ကိစ္စရပ်များအားလုံးကို ရှင်းရှင်းလင်းလင်း မြင်လာသည့်အပြင် စိတ်ဝင်စားခြင်း၊ နိုးကြားခြင်း၊ အထူးသဖြင့် ကျွမ်းကျင်မှုရှိခြင်းတို့လည်း ဖြစ်လာသည်။ လုပ်ကိုင်တတ်လာပြီး လုပ်သမျှတွင် နိုးကြွမှုရှိလိမ့်မည်။ သူလုပ်သမျှသည် အလွန်လွယ်ကူပြီး မည်သည့်အခက်အခဲကမျှ သူ့ကို မတားဆီးနိုင်ဟု ထင်မြင်လိမ့်မည်။ သူသည် ဘုရားသခင်၏ ကောင်းချီးပေးခြင်းကို ခံရသည်။ တစ်စုံတစ်ယောက်က အရာရာကို အလွန်ခက်ခဲသည်ဟု မြင်လျှင်၊ ပျာယာခတ်လျှင်၊ လွဲချော်တတ်လျှင်၊ မည်သည့်အရာပင်လုပ်လုပ် ဘာကိုမျှ မသိလျှင်၊ မိမိကိုပြောသည့် မည်သည့်အရာကိုမျှ ထိုသူက နားမလည်လျှင် ဤသည်မှာ မည်သည့်အရာကို ဆိုလိုသနည်း။ သူသည် ဘုရားသခင်၏ လမ်းပြမှုမရှိ၊ ဘုရားသခင်၏ ကောင်းချီးမရှိဟု ဆိုလိုသည်။ လူအချို့က “ငါ ကြိုးစားအားထုတ်ပြီးပြီ။ ဒါဆို ငါက ဘုရားကောင်းချီးတွေကို မမြင်ရတာ ဘာကြောင့်လဲ” ဟု ပြောကြသည်။ သင်သည် သင့်ကိုယ်သင် အသုံးချပြီး အားထုတ်ကြိုးပမ်းသော်လည်း သမ္မာတရားစည်းမျဉ်းများနှင့်အညီ လုပ်ဆောင်ရန် မကြိုးစားလျှင် သင်သည် သင်၏တာဝန်၌ အပေါ်ယံ လုပ်ဆောင်နေခြင်းဖြစ်သည်။ ဘုရားသခင်၏ ကောင်းချီးများကို မည်သို့ မြင်နိုင်ခြေရှိမည်နည်း။ သင်သည် သင်၏တာဝန်ကို ထမ်းဆောင်ရာတွင် အစဉ်ပေါ့ဆပြီး မည်သည့်အခါမျှ တာဝန်မကျေပွန်လျှင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်း၊ သို့မဟုတ် အလင်းပေးခြင်းကို ခံရမည်မဟုတ်ပေ။ သင့်တွင် ဘုရားသခင်၏ လမ်းပြမှု၊ သို့မဟုတ် လုပ်ဆောင်မှုရှိမည် မဟုတ်ပေ။ သင်၏ လုပ်ရပ်များက အသီးအပွင့်ဖြစ်ထွန်းမည် မဟုတ်ပေ။ လူသား၏ အားအင်နှင့် သင်ယူမှုကို အားကိုးခြင်းအားဖြင့် တာဝန်ကို ကောင်းစွာ ထမ်းဆောင်ရန်၊ သို့မဟုတ် အမှုအရာတစ်ခုကို ကောင်းစွာ ကိုင်တွယ်ရန် အလွန်ခက်ခဲသည်။ လူတိုင်းက ၎င်းတို့သည် အနည်းငယ် သိမြင်သည်၊ ကျွမ်းကျင်မှု အနည်းငယ်ရှိသည်ဟု ထင်ကြသည်။ သို့သော် ၎င်းတို့သည် ကိစ္စများကို ညံ့ဖျင်းစွာ လုပ်ဆောင်သည်။ အမှုကိစ္စများက အစဉ်လွဲချော်သည်။ မှတ်ချက်များနှင့် ရီမောခြင်းကို ထွက်ပေါ်လာစေသည်။ ဤသည်မှာ ပြဿနာဖြစ်သည်။ လူတစ်ယောက်က ရှင်းရှင်းလင်းလင်းပင် မည်သည့်အရာမျှ မဟုတ်သည့်တိုင် နားလည်ကျွမ်းကျင်မှု ရှိသည်ဟုထင်သည်။ မည်သူ့ကိုမျှ အလျှော့မပေးပေ။ ဤသည်မှာ လူ့သဘာဝတွင်ရှိသော ပြဿနာတစ်ခုနှင့် သက်ဆိုင်သည်။ မိမိတို့ကိုယ်ကို မသိသောသူတို့အားလုံးမှာ ဤအတိုင်းပင် ဖြစ်၏။ ထိုသို့သောလူတို့သည် မိမိတို့၏ တာဝန်များကို ကောင်းစွာ ဖြည့်ဆည်းနိုင်သလော။ ၎င်းတို့သည် မိမိတို့၏ တာဝန်များကို ကောင်းစွာ မဖြည့်ဆည်းနိုင်သည်သာမက စိတ်ပျက်ဖွယ် ကောင်းလောက်အောင် ရှုံးနိမ့်တတ်လေသည်။ လူအချို့သည် တာဝန်တစ်ခုတလေမျှ ကောင်းစွာ မလုပ်ဆောင်နိုင်သော်လည်း သာလွန်မြင့်မားသော အခန်းကဏ္ဍများကို တာဝန်ယူရန်နှင့် အခြားလူတို့ကို ဆရာလုပ်ရန် အမြဲကြိုးစားနေကြသေးသည်။ ထိုသို့သော လူတို့က မည်သည့်အရာကိုမျှ မပြီးမြောက်။ ၎င်းတို့သည် အခြားသူများအား ဧဝံဂေလိဖြန့်ဝေနိုင်စွမ်း သို့မဟုတ် သက်သေခံနိုင်စွမ်းပင် မရှိသည့်အပြင် ၎င်းတို့၌ သမ္မာတရားကို ဝေမျှရန်အတွက် မိတ်သဟာယပြုချက်ဆိုင်ရာ စကားတစ်လုံးမျှပင် မရှိချေ။ ထိုသို့သော လူတို့သည် လုံးလုံးလျားလျား ဗလာကျင်းလျက် ချွတ်ခြုံကျကာ သနားစရာကောင်းပေ၏။ သမ္မာတရားကို မလိုက်စားသောသူ အားလုံးသည် တာဝန်ခံယူမှုကင်းမဲ့သည့် စိတ်ထားဖြင့် ၎င်းတို့၏ တာဝန်များကို ထမ်းဆောင်ကြသည်။ “တစ်ယောက်ယောက်က ဦးဆောင်ရင် ငါက နောက်ကလိုက်မယ်။ ဘယ်ကိုပဲ ဦးဆောင်ပါစေ ငါသွားမယ်။ ငါ့ကို ခိုင်းသမျှ ဘာမဆိုလုပ်မယ်။ တာဝန်ခံယူဖို့၊ အရေးစိုက်ဖို့၊ ဒါမှမဟုတ် တစ်ခုခုကိုလုပ်ဖို့အတွက် ပိုပြီးဒုက္ခခံဖို့၊ စိတ်နှလုံး၊ အားအင်ရှိသမျှနဲ့ လုပ်ဖို့တွေကိုတော့ လုပ်ချင်စိတ်မရှိဘူး” ဤလူတို့သည် အဖိုးအခ ပေးဆပ်ချင်စိတ် မရှိပေ။ ၎င်းတို့သည် အားထုတ်ကြိုးပမ်းဖို့သာ အလိုရှိကြသည်။ တာဝန်ယူဖို့ အလိုမရှိပေ။ ဤသည်မှာ တာဝန်ကို အမှန်တကယ် ထမ်းဆောင်သည့်သဘောထား မဟုတ်ပေ။ မိမိ၏ တာဝန်ထမ်းဆောင်ခြင်းအပေါ် စိတ်နှစ်မြှုပ်ရန် သင်ယူရမည်။ အသိတရားရှိသော သူတစ်ယောက်သည် ဤအရာကို ဖြစ်မြောက်နိုင်သည်။ လူတစ်ယောက်သည် သူ၏ တာဝန်ထမ်းဆောင်ခြင်း၌ လုံးဝ စိတ်နှစ်လုပ်ဆောင်ခြင်းမရှိလျှင် ထိုသူသည် အသိတရားမရှိဟု အဓိပ္ပာယ်ရသည်။ အသိတရား မရှိသူတို့သည် သမ္မာတရားကို မရရှိနိုင်ပေ။ သမ္မာတရားကို ၎င်းတို့မရရှိနိုင်ဟု အဘယ်ကြောင့်ဆိုရသနည်း။ ဘုရားသခင်ကို မည်သို့ဆုတောင်းပြီး သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကို ရှာဖွေရမည်ကိုလည်းကောင်း၊ ဘုရားသခင်၏ ရည်ရွယ်ချက်များအပေါ် အလေးထားမှုကို မည်သို့ ပြသရမည်ကိုလည်းကောင်း၊ ဘုရားနှုတ်ကပတ်တော်များကို ဆင်ခြင်ခြင်းတွင် မည်သို့ စိတ်နှစ်ရမည်ကိုလည်းကောင်း မသိကြသကဲ့သို့ သမ္မာတရားကို မည်သို့ ရှာဖွေရမည်ကိုလည်းကောင်း၊ ဘုရားသခင် တောင်းဆိုချက်များနှင့် လိုအင်ဆန္ဒများကို နားလည်ဖို့ မည်သို့ရှာဖွေရမည်ကိုလည်းကောင်း မသိကြပေ။ ဤသည်မှာ သမ္မာတရားကို မရှာဖွေနိုင်ခြင်း ဟူသည့်အရာ ဖြစ်သည်။ သင်တို့ထံ မည်သည့်အရာ ဖြစ်ပျက်ပါစေ၊ သို့မဟုတ် မည်သည့်တာဝန်မျိုးကို ထမ်းဆောင်ရပါစေ ဘုရားသခင်ရှေ့တွင် သင်တို့ကိုယ်သင်တို့ မကြာခဏ ငြိမ်သက်ခြင်းရှိနိုင်သော၊ ဘုရားနှုတ်ကပတ်တော်များကို အသေးစိတ် စဉ်းစားတွေးတောခြင်း၊ သမ္မာတရားကို ရှာဖွေခြင်း၊ ဘုရားသခင်၏ ရည်ရွယ်ချက်များနှင့်အညီ ထိုတာဝန်ကို မည်သို့ ထမ်းဆောင်ရမည်ကိုလည်းကောင်း၊ ထိုတာဝန်ကို စံနှုန်းပြည့်မီအောင် ထမ်းဆောင်ရန်အတွက် မည်သည့်သမ္မာတရားများကို ပိုင်ဆိုင်သင့်သည် ဆိုသည်ကိုလည်းကောင်း ဆင်ခြင်စဉ်းစားခြင်းတွင် စိတ်နှစ်မြှုပ်ထားနိုင်သော အခြေအနေများကို သင်တို့ တွေ့ကြုံကြသလော။ ဤနည်းဖြင့် သမ္မာတရားကို သင်ရှာဖွေသည့် အကြိမ်များစွာ ရှိသလော။ (မရှိပါ။) သင်၏ တာဝန်ထဲသို့ သင်၏ စိတ်နှလုံးကို ထားရှိခြင်းနှင့် တာဝန် ယူနိုင်ခြင်းသည် သင့်အနေဖြင့် ဆင်းရဲဒုက္ခခံစားပြီး အဖိုးအခတစ်ခု ပေးဆပ်ဖို့ လိုအပ်ပေသည်။ ဤအရာများနှင့်ပတ်သက်၍ ပြောဆိုခြင်း သက်သက်သည် မလုံလောက်ပေ။ သင်၏တာဝန်ထဲသို့ သင်၏ စိတ်နှလုံးကို မထားရှိဘဲ ယင်းအစား အစဉ်သဖြင့် အားစိုက်ထုတ်မှုကို အသုံးပြုလိုပါက သင်၏ တာဝန်သည် သေချာပေါက် ကောင်းကောင်းမွန်မွန် ပြီးမြောက်လိမ့်မည်မဟုတ်ပေ။ သင်သည် ဟန်ဆောင်လုပ်ပြရုံမျှသာ လုပ်ပြလိမ့်မည်ဖြစ်ပြီး ထိုထက် ပိုလိမ့်မည်မဟုတ်ဘဲ သင်၏ တာဝန်ကို သင် ကောင်းကောင်း လုပ်ဆောင်ပြီးခြင်း ရှိမရှိကို သင် သိရှိလိမ့်မည် မဟုတ်ပေ။ သင်၏ တာဝန်ထဲသို့ သင်၏ စိတ်နှလုံးကို ထားရှိပါက သင်သည် သမ္မာတရားကို တဖြည်းဖြည်း သိနားလည်လာလိမ့်မည်။ သင် မထားရှိပါက သိနားလည်လိမ့်မည်မဟုတ်။ သင်၏ တာဝန်ကို ထမ်းဆောင်ခြင်းနှင့် သမ္မာတရားကို လိုက်စားခြင်းထဲသို့ သင်၏ စိတ်နှလုံးကို ထားရှိသည့်အခါတွင် သင်သည် ဘုရားသခင်၏ ရည်ရွယ်ချက်များကို တဖြည်းဖြည်း နားလည်လာလိမ့်မည်၊ သင်ကိုယ်တိုင်၏ ဖောက်ပြန်ပျက်စီးခြင်းနှင့် ချို့ယွင်းချက်တို့ကို တွေ့ရှိနိုင်လိမ့်မည် ဖြစ်ပြီး သင်၏ အခြေအနေမျိုးစုံကို ကိုင်တွယ်နိုင်လိမ့်မည် ဖြစ်သည်။ သင် အာရုံစိုက်သည့် တစ်ခုတည်းသောအရာမှာ အားထုတ်မှုကို အသုံးပြုရန်ဖြစ်သောအခါ သင့်ကိုယ်သင် ဆင်ခြင်သုံးသပ်ရန် စိတ်မနှစ်သောအခါတွင် သင်၏ စိတ်နှလုံးမှ တကယ့်အခြေအနေများ၊ မတူညီသော ပတ်ဝန်းကျင်များတွင် သင့်၌ရှိသော အမျိုးစုံသော တုံ့ပြန်မှုများနှင့် ဖောက်ပြန်ပျက်စီးမှု၏ ထုတ်ဖော်ခြင်းများကို ရှာဖွေတွေ့ရှိနိုင်မည် မဟုတ်ပေ။ ပြဿနာများ ပြေလည်မသွားသောအခါ အကျိုးဆက်များက မည်သည့်အရာများ ဖြစ်မည်ကို သင် မသိလျှင် သင်သည် များစွာ ဒုက္ခရောက်ပြီဖြစ်သည်။ သို့ဖြစ်၍ နားဝေတိမ်တောင် နည်းလမ်းဖြင့် ဘုရားသခင်ကို ယုံကြည်ခြင်းသည် လက်သင့်ခံနိုင်ဖွယ် မရှိပေ။ အချိန်တိုင်း၊ နေရာတိုင်းတွင် ဘုရားသခင်ရှေ့၌ သင် အသက်ရှင်ရမည်။ သင့်ထံ မည်သည့်အရာ ဖြစ်ပျက်ပါစေ သမ္မာတရားကို အစဉ်ရှာဖွေရမည်။ ပြီးလျှင် သမ္မာတရားကို ရှာဖွေစဉ်တွင် သင့်ကိုယ်သင်လည်း ဆင်ခြင်သုံးသပ်ပြီး သင်၏ အခြေအနေတွင် မည်သည့်ပြဿနာများရှိသည်ကို သိရမည်။ ပြီးလျှင် ထိုအရာများကို ဖြေရှင်းရန် သမ္မာတရားကို ချက်ချင်းရှာဖွေရမည်။ ဤနည်းအားဖြင့်သာ သင်၏တာဝန်ကို ကောင်းစွာထမ်းဆောင်နိုင်ပြီး အသင်းတော်အလုပ်ကို နှောင့်နှေးစေခြင်းအား ရှောင်ကြဉ်နိုင်မည်။ အရေးကြီးဆုံးအရာမှာ သင်၏တာဝန်ကို ကောင်းစွာ ထမ်းဆောင်နိုင်မည်သာမက သင့်တွင် အသက်ဝင်ရောက်မှုလည်းရှိပြီး သင်၏ ဖောက်ပြန်ပျက်စီးသည့် စိတ်သဘောထားများကို ဖြေရှင်းနိုင်မည်လည်း ဖြစ်သည်။ ဤနည်းအားဖြင့်သာ သမ္မာတရား လက်တွေ့ကျမှုထဲသို့ သင် ဝင်ရောက်နိုင်သည်။ သင်၏ စိတ်နှလုံးတွင် သင် မကြာခဏ ဆင်ခြင်တွေးတောသော အရာသည် သင်၏တာဝန်နှင့်သက်ဆိုင်သော အမှုအရာများမဟုတ်လျှင်၊ သို့မဟုတ် သမ္မာတရားနှင့် သက်ဆိုင်သည့် အမှုအရာများမဟုတ်ဘဲ၊ ထိုအစား သင်သည် ပြင်ပအရာများဖြင့် ငြိတွယ်နေပြီး ဇာတိပကတိ၏ အမှုအရာများ၌သာ သင်သည် အာရုံခံစားလျက် အသက်ရှင်နေလျှင် သင်သည် သမ္မာတရားကို နားလည်နိုင်မည်လော။ သင်၏တာဝန်ကို ကောင်းစွာ ထမ်းဆောင်နိုင်ပြီး ဘုရားရှေ့တွင် အသက်ရှင်နိုင်မည်လော။ သေချာပေါက် အသက်မရှင်နိုင်ပေ။ ထိုသို့သောလူတစ်ဦးသည် ကယ်တင်ခြင်းကို မရရှိနိုင်ပေ။

ဘုရားသခင်ကို ယုံကြည်ခြင်းသည် အသက်တာတွင် မှန်ကန်သောလမ်းကြောင်းကို လျှောက်ခြင်းဖြစ်ပြီး သမ္မာတရားကို လိုက်စားရမည်။ ဤသည်မှာ ဝိညာဉ်၏၊ အသက်၏ အရေးကိစ္စဖြစ်ပြီး ဘာသာတရားမရှိသူများ၏ ကြွယ်ဝချမ်းသာမှုနှင့် ဂုဏ်ကျက်သရေတို့ နောက်လိုက်ခြင်း၊ မိမိအတွက် ထာဝရအမည်တွင်ရန် ကြိုးစားခြင်းတို့နှင့် ကွာခြားသည်။ ဤသည်တို့မှာ မတူညီသောလမ်းကြောင်းများ ဖြစ်သည်။ ဘာသာတရားမရှိသူများသည် ၎င်းတို့၏ အလုပ်အကိုင်များတွင် အလုပ်ကို မည်သို့နည်းနည်းလုပ်ပြီး ပိုက်ဆံများများရအောင် လုပ်နိုင်မည် ဆိုသည်ကိုလည်းကောင်း၊ ဝင်ငွေပိုရရှိရန် ၎င်းတို့ အသုံးချနိုင်သည့် မယုံကြည်ရသော လှည့်ကွက်များကိုလည်းကောင်း စဉ်းစားကြသည်။ မည်သို့ ချမ်းသာအောင်လုပ်ပြီး ၎င်းတို့၏ မိသားစုစည်းစိမ်ချမ်းသာကို မည်သို့တည်ဆောက်ရမည်ကို တစ်နေကုန် စဉ်းစားကြသည်။ ၎င်းတို့၏ ရည်မှန်းချက်ပန်းတိုင်များကို ရရှိရန်အတွက် မသမာသောနည်းများကိုပင် ထုတ်သုံးကြသည်။ ဤသည်မှာ မကောင်းမှုလမ်းကြောင်း ဖြစ်သည်။ စာတန်၏ လမ်းကြောင်းဖြစ်သည်။ ဘာသာတရားမရှိသူများ လျှောက်သည့် လမ်းကြောင်းဖြစ်သည်။ ဘုရားသခင်ကို ယုံကြည်သူများ လျှောက်သည့် လမ်းကြောင်းသည် သမ္မာတရားကို လိုက်စားပြီး အသက်ကိုရရှိသည့် လမ်းကြောင်းဖြစ်သည်။ ဘုရားသခင်နောက် လိုက်ပြီး သမ္မာတရားကို ရရှိသည့်လမ်းကြောင်း ဖြစ်သည်။ သင်သည် သမ္မာတရားရရှိရန် မည်ကဲ့သို့ လက်တွေ့လုပ်ဆောင်သင့်သနည်း။ ဘုရားသခင်၏ နှုတ်ကပတ်တော်များကို ဝီရိယရှိရှိ ဖတ်ရှုကာ လက်တွေ့လုပ်ဆောင်ပြီး တွေ့ကြုံရမည်။ ထိုသို့ပြုလုပ်ပြီးနောက်မှသာ သမ္မာတရားကို နားလည်မည်ဖြစ်သည်။ ထို့ပြင် သမ္မာတရားကို နားလည်သောအခါ သင်သည် စည်းမျဉ်းများနှင့်အညီ အမှုအရာများကို လုပ်ဆောင်နိုင်ရန်အတွက် သင်၏တာဝန်ကို မည်သို့ ကောင်းစွာ ထမ်းဆောင်ရမည်နှင့် ဘုရားသခင်ကို မည်သို့ ကျိုးနွံနာခံလာနိုင်သည်ကို ဆင်ခြင်သုံးသပ်ရမည်။ ဤအရာက သမ္မာတရားအား လက်တွေ့လုပ်ဆောင်ခြင်းကို လိုအပ်သည်။ သမ္မာတရားအား လက်တွေ့လုပ်ဆောင်ခြင်းဟူသည်မှာ လွယ်ကူသော ကိစ္စမဟုတ်ပေ။ သမ္မာတရားကို ရှာဖွေရမည်သာမက ပြန်လည်သုံးသပ်ပြီး သင်၌ မှားယွင်းသော ထင်မြင်ချက်များနှင့် အယူအဆများ ရှိမရှိကိုလည်း သတိပြုမိရမည် ဖြစ်သည့်အပြင် အကယ်၍ ပြဿနများ ရှိနေပါက ယင်းတို့ကို ဖြေရှင်းဖို့အတွက် သမ္မာတရားနှင့်ပတ်သက်၍ မိတ်သဟာယ ပြုရမည်ဖြစ်သည်။ သမ္မာတရားအား လက်တွေ့လုပ်ဆောင်ခြင်းအတွက် စည်းမျဉ်းများကို နားလည်သောအခါတွင် သင်သည် သမ္မာတရားကို လက်တွေ့လုပ်ဆောင်နိုင်မည်။ သမ္မာတရားအား လက်တွေ့လုပ်‌ဆောင်ခြင်းအားဖြင့်သာလျှင် သမ္မာတရားစစ်မှန်မှုထဲသို့ ဝင်ရောက်နိုင်ပြီး ဘုရားသခင်အား ကျိုးနွံနာခံသူတစ်ဦး ဖြစ်လာနိုင်ပေသည်။ ဤနည်းအတိုင်း လက်တွေ့လုပ်ဆောင်ခြင်းနှင့် တွေ့ကြုံခြင်းဖြင့် သင်သည် သင်၏ စိတ်သဘောထားများကို ပြောင်းလဲပြီး သိပင်မသိလိုက်ဘဲ သမ္မာတရားကို ရရှိမည်ဖြစ်သည်။ ဘာသာတရားမရှိသူများသည် ကျော်ကြားမှု၊ အကျိုးအမြတ်နှင့် အဆင့်အတန်းအတွက် အမြဲတမ်း ကြိုးပမ်းနေကြသည်။ ရလဒ်အနေဖြင့် ၎င်းတို့သည် ဆိုးယုတ်ခြင်းလမ်းကြောင်းကို လျှောက်ကာ ပို၍ပို၍ စာရိတ္တပျက်ပြားလာသည်၊ ပို၍ပို၍ လိမ္မာပါးနပ်လာကာ လှည့်ဖြားလာသည်၊ ပြီးလျှင် ပို၍ပို၍ အပိုင်ကြံခြင်းနှင့် ကျိတ်ကြံခြင်းတို့ ရှိလာသည်။ ၎င်းတို့၏ စိတ်နှလုံးများမှာ ပို၍ပို၍ ဆိုးယုတ်လာပြီး ပို၍ပို၍ နားလည်ရခက်လာကာ ပဟေဠိဆန်လာသည်။ ဤသည်မှာ ဘာသာတရားမရှိသူများ၏ လမ်းကြောင်းဖြစ်၏။ ဘုရားသခင်ကို ယုံကြည်သောသူတို့၏ လမ်းကြောင်းသည် ဤအရာ၏ ဆန့်ကျင်ဘက်ပင် ဖြစ်၏။ ဘုရားသခင်၌ ယုံကြည်သူများသည် ဤဆိုးယုတ်သော ကမ္ဘာလောကနှင့် ဆိုးယုတ်သော လူသားမျိုးနွယ်မှ မိမိတို့ကိုယ်ကို ခွဲထွက်လိုကြသည်။ ထိုသူတို့သည် သမ္မာတရားကို လိုက်စားလိုပြီး မိမိတို့၏ ဖောက်ပြန်ပျက်စီးခြင်းကို သန့်စင်စေလိုသည်။ သူတို့သည် လူသားပုံသဏ္ဌာန်အတိုင်း အသက်ရှင်နေထိုင်သောအခါမှသာ သူတို့၏ စိတ်နှလုံးများသည် တည်ငြိမ်ပြီး အေးချမ်းသည်။ သူတို့သည် ဘုရားသခင်ကို သိကျွမ်းလိုသည်၊ ဘုရားသခင်ကို ကြောက်ရွံ့လိုသည်၊ မကောင်းမှုကို ရှောင်လိုသည့်အပြင် သူ၏ အသိအမှတ်ပြုခြင်းနှင့် ကောင်းချီးကို ရရှိလိုကြသည်။ ဤသည်မှာ ဘုရားသခင်ကို ယုံကြည်သောသူတို့ ရှာဖွေသောအရာ ဖြစ်၏။ အကယ်၍ သင်သည် ဘုရားသခင်ကို နှစ်ပေါင်းများစွာ ယုံကြည်လာခဲ့ကာ သမ္မာတရားကို အမှန်တကယ် နားလည်ပြီး ပြောင်းလဲသွားပြီးဖြစ်ပါက သင့်အား အခြားသူများက ပို၍ ပေါင်းသင်းဆက်ဆံလေလေ၊ သင်သည် ရိုးသားကြောင်း၊ သင်၏ အပြောအဆို၌ ရိုးသားပြီး သင်၏ တာဝန်ထမ်းဆောင်ရာတွင် ရိုးသားကြောင်း၊ သင်သည် လုံးလုံးလျားလျား ပွင့်လင်းလျက် ဘာမျှကွယ်ဝှက်စရာ မရှိသည့်အပြင် ပွင့်လင်းမြင်သာသော ပုံစံဖြင့် စကားပြောပြီး ပြုမူသောသူတစ်ဦးဖြစ်ကြောင်း ၎င်းတို့ ခံစားရလေလေ ဖြစ်မည်။ သင်ပြောဆိုသည့် အရာများ၊ သင်ဖော်ပြသော အမြင်များ၊ သင်လုပ်ဆောင်သော အရာများ၊ သင်ထမ်းဆောင်သော တာဝန်အပြင် အခြားသူများနှင့် စကားစမြည်ပြောရာ၌ သင်၏ ရိုးသားသော စိတ်သဘောမှတစ်ဆင့် လူတို့သည် သင်၏စိတ်နှလုံးကို ထိုးထွင်းသိမြင်နိုင်မည် ဖြစ်သည့်အပြင် သင် မည်ကဲ့သို့ ပြုမူနေထိုင်ကြောင်း၊ သင်၏ ဦးစားပေးမှုများက မည်သည့်အရာဖြစ်ကြောင်း၊ ထို့ပြင် သင် မည်သည့် ရည်မှန်းချက်ပန်းတိုင်များကို လိုက်စားကြောင်းကို မြင်တွေ့နိုင်မည် ဖြစ်သည်။ သင်သည် ကောင်းမွန်ရိုးသားသော လူတစ်ဦးဖြစ်ကြောင်းနှင့် သင်သည် မှန်ကန်သောလမ်းကြောင်းကို လျှောက်လှမ်းနေကြောင်း ၎င်းတို့ ရှင်းရှင်းလင်းလင်း မြင်တွေ့နိုင်မည်ဖြစ်သည်။ ဤအရာက သင် ပြောင်းလဲသွားပြီဖြစ်ကြောင်း ပြသလေသည်။ အကယ်၍ သင် ဘုရားသခင်ကို အချိန်ကြာမြင့်စွာ ယုံကြည်လာပြီး တာဝန်တစ်ခုကို ထမ်းဆောင်ထားပြီး ဖြစ်သော်လည်း သင်နှင့် ပေါင်းသင်းဆက်ဆံသည့် လူတို့က သင်သည် သင်ပြောဆိုသည့်အရာ၌ ပွင့်လင်းမြင်သာမှု မရှိ၊ သင်၏အမြင်များက မရှင်းလင်းဟု အမြဲခံစားရပြီး သင်၏ လုပ်ဆောင်ချက်များတွင် သင့်စိတ်နှလုံးကို ရှင်းရှင်းလင်းလင်း မမြင်နိုင်ပါက၊ အကယ်၍ သင်သည် သင့်စိတ်နှလုံးထဲ၌ နက်ရှိုင်းစွာ ပုန်းကွယ်နေသည့် အရာများရှိသည်ဟု အမြဲတစေ ခံစားကြပါက ဤအရာမှာ သင်သည် မိမိကိုယ်ကို မည်သို့ဖုံးကွယ်ရမည်၊ မည်သို့ရုပ်ဖျက်ရမည်၊ ပြီးလျှင် မည်သို့ပြရုပ်တင်ရမည်ကို သိသည့် သိုဝှက်သော လူတစ်ဦးဖြစ်ကြောင်း ပြသလေသည်။ အကယ်၍ အခြားသူများသည် သင်နှင့် ပေါင်းသင်းဆက်ဆံသည့် နှစ်အတန်ကြာပြီးနောက်၌ပင် သင့်စိတ်နှလုံးကို အပြည့်အဝ သဘောမပေါက်နိုင်သည့်အပြင် ၎င်းတို့မြင်တွေ့သမျှမှာ သင်၏ စိတ်သဘောထား သို့မဟုတ် သင်၏ အနှစ်သာရတို့ထက် သင်၏ နဂိုစိတ်ရင်းနှင့် စရိုက်လက္ခဏာတို့သာလျှင် ဖြစ်ပါက ယင်းမှာ သင်သည် သင်၏ စာတန်ဆန်သော စိတ်သဘောထားအတိုင်း အသက်ရှင်နေသေးသည်ကို ထင်ရှားစေ၏။ သင်သည် ပို၍ လိမ္မာပါးနပ်လေ၊ လူကောင်းတစ်ယောက် မဟုတ်မှန်း၊ သင်၌ လူ့သဘာဝ ကင်းမဲ့မှန်း၊ ထို့ပြင် သင့်ကို မကောင်းဆိုးဝါးများနှင့် စာတန်က ပိုင်ဆိုင်မှန်း ပို၍ ထင်ရှားလေဖြစ်၏။ အကယ်၍ သင်သည် မည်သည့်သမ္မာတရားကိုမျှ မရရှိသည့်အပြင် ဘုရားသခင်ကို သင် နှစ်ပေါင်းမည်မျှ ယုံကြည်သည်ဖြစ်စေ သင်၏ ဖောက်ပြန်ပျက်စီးသော စိတ်သဘောထားများမှာ မသန့်စင်ပါက သင်ကဲ့သို့သော လူတစ်ဦးအတွက် ကယ်တင်ခြင်းရရှိရန် လွန်စွာ ခက်ခဲပေလိမ့်မည်။ ထို့ပြင် သင်၏ မလိမ့်တပတ်လုပ်သည့် အစွမ်းအစ၊ သင်၏ စကားလုံးကျွမ်းကျင်မှု၊ သင်၏ ထက်မြက်ခြင်း၊ မြန်ဆန်သော တုံ့ပြန်ချက်များနှင့် အမှုအရာများကို ကိုင်တွယ်ရာ၌ သင် မည်မျှကျွမ်းကျင်လင့်ကစား အကယ်၍ သင်နှင့် ပေါင်းသင်းဆက်ဆံသော သူတို့သည် အမြဲတမ်း ဘဝင်မကျသည့်အပြင် သင်သည် အားမကိုးရကြောင်း၊ မယုံကြည်ရကြောင်းနှင့် နားလည်ရခက်ကြောင်း သတိပြုမိနိုင်ပါက သင် ဒုက္ခရောက်လေပြီ။ ဤအရာက သင်သည် ဘုရားသခင်ကို ယုံကြည်နေစဉ် လုံးဝ မပြောင်းလဲသေးကြောင်းနှင့် သင်သည် ဘုရားသခင်ကို အမှန်တကယ် မယုံကြည်ကြောင်း ပြညွှန်လေသည်။ ယခုအချိန်အထိ ဘုရားသခင်အပေါ် သင်၏ယုံကြည်မှုတွင် စစ်မှန်သော ပြောင်းလဲမှုတစ်ခုခုကို တွေ့ကြုံဖူးသလော။ သင်သည် အခြားသူများအပေါ် ရိုးသားသော သဘောထားဖြင့် ဆက်ဆံသလော။ သင်သည် ရိုးသားစစ်မှန်သည်ဟု အခြားသူများက ခံစားရသ‌လော။ (ကျွန်ုပ်အတွက် လက်ငင်းအကျိုးကျေးဇူးရှိသည့် အရာများနှင့်ပတ်သက်လျှင် ကျွန်ုပ်သည် လိမ်ညာပြီး လှည့်စားနိုင်သည်။ သို့သော် ယင်းတို့သည် ကျွန်ုပ်အတွက် လက်ငင်းအကျိုးကျေးဇူး မရှိသည့်အခါ သမ္မာတရားကို ပြောနိုင်ပြီး ကျွန်ုပ်၏ စိတ်နှလုံးကို အနည်းငယ် ဖွင့်ဟနိုင်ပါသည်။) (ကျွန်ုပ်သည် ကျွန်ုပ်ပြောဆိုသည့်အရာများတွင် စေ့စေ့စပ်စပ်ရှိသည်။ အချို့သောအရာများကို ကျွန်ုပ် ပွင့်ပွင့်လင်းလင်း ပြောသော်လည်း ကျွန်ုပ်၏ စိတ်နှလုံးအတွင်း၌ နက်ရှိုင်းစွာ ဖုံးကွယ်ထားသော အရာများမှာမူ ကွယ်ဝှက်မြဲ ကွယ်ဝှက်ထားသည်။ အခြားသူများနှင့် ပေါင်းသင်းဆက်ဆံရာတွင် ကျွန်ုပ်သည် မိမိကိုယ်ကို ပြရုပ်တင်ပြီး ရုပ်ဖျက်ထားတတ်ဆဲ ဖြစ်သည်။) ဤသည်မှာ လူတစ်ဦး၏ ဖောက်ပြန်ပျက်စီးသော စိတ်သဘောထားများထဲ၌ အသက်ရှင်သည့် ကိစ္စတစ်ခုဖြစ်၏။ အကယ်၍ လူတစ်ဦးသည် သမ္မာတရားကို မလိုက်စားသည့်အပြင် သူ၏ ဖောက်ပြန်ပျက်စီးသော စိတ်သဘောထားများကို မဖြေရှင်းပါက သူသည် မည်ကဲ့သို့ ပြောင်းလဲနိုင်မည်နည်း။ သင်တို့အားလုံးသည် တာဝန်များကို ထမ်းဆောင်ရသော သူတို့ဖြစ်ကြ၏။ အနည်းဆုံးအနေဖြင့် ရိုးသားသော စိတ်နှလုံးရှိရမည်ဖြစ်ပြီး သင်သည် ရိုးသားစစ်မှန်ကြောင်း ဘုရားသခင်အား မြင်တွေ့ခွင့်ပေးရမည် ဖြစ်သည်။ သို့မှသာ သင်သည် ဘုရားသခင်၏ ဉာဏ်ပွင့်စေခြင်း၊ အလင်းပေးခြင်းနှင့် လမ်းညွှန်မှုတို့ကို ရရှိနိုင်မည်ဖြစ်သည်။ အရေးပါသောအရာမှာ သင်သည် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံခြင်းဖြစ်သည်။ သင်နှင့် အခြားသူများကြားတွင် မည်သည့်အတားအဆီးများ ရှိသည်ဖြစ်စေ၊ သင်သည် သင်၏ကိုယ်ပိုင် ဝင့်ဝါခြင်းနှင့် ဂုဏ်သတင်းကို မည်မျှ တန်ဖိုးထားသည်ဖြစ်စေ၊ ပြီးလျှင် ရိုးစင်းသောပုံစံဖြင့် သင် ရင်မဖွင့်နိုင်သည့် မည်သည့်ရည်ရွည်ချက်များကို သိုထားသည်ဖြစ်စေ ဤအရာများအားလုံးသည် တဖြည်းဖြည်းချင်း ပြောင်းလဲရမည်။ တစ်ဆင့်ပြီးတစ်ဆင့် အယောက်ချင်းစီတိုင်းသည် ဤဖောက်ပြန်ပျက်စီးသော စိတ်သဘောထားများနှင့် အခက်အခဲများမှ ရုန်းထွက်လွတ်မြောက်အောင် အားထုတ်ပြီး မိမိတို့၏ ဖောက်ပြန်ပျက်စီးသော စိတ်သဘောထားများက ဖြစ်ပေါ်စေသည့် အဟန့်အတားများကို ကျော်လွှားရမည်ဖြစ်သည်။ ဤအဟန့်အတားများကို သင် မကျော်ဖြတ်မီ သင်၏စိတ်နှလုံးသည် ဘုရားသခင်အပေါ် အမှန်တကယ် ရိုးသားသ‌လော။ သင်သည် အမှုအရာများကို သူ့ထံမှ ကွယ်ဝှက်ထားပြီး ဖုံးကွယ်သလော၊ သို့မဟုတ် ဟန်ဆောင်ထားသော အပြင်ပန်းကို ပြထားပြီး သူ့ကို လှည့်ဖြားသလော။ သင်၏စိတ်နှလုံးထဲတွင် ဤအရာနှင့်ပတ်သက်၍ ရှင်းလင်းနေသင့်သည်။ အကယ်၍ သင်၏ စိတ်နှလုံးထဲတွင် ဤအရာများ ရှိပါက ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံသင့်သည်။ အမှုအရာများကို ကံတရားအပေါ် ပုံချထားပြီး “ကျွန်ုပ်သည် ဘုရားသခင်အတွက် ကျွန်ုပ်၏တစ်ဘဝလုံးကို အသုံးမခံလို။ မိသားစုတစ်စုကို အစပြုပြီး ကျွန်ုပ်၏ကိုယ်ပိုင်ဘဝကို နေထိုင်ချင်သည်။ ဘုရားသခင်သည် ကျွန်ုပ်ကို စေ့စေ့စပ်စပ် ကြည့်ရှုစစ်ဆေးခြင်းနှင့် ပြစ်တင်ရှုတ်ချခြင်း ပြုမည်မဟုတ်ဟု မျှော်လင့်ပါသည်” ဟု မဆိုလေနှင့်။ အကယ်၍ သင်သည် သင့်စိတ်နှလုံးအတွင်း၌ နက်နက်ရှိုင်းရှိုင်း သိုထားသည့် ရည်ရွယ်ချက်များ၊ ရည်မှန်းချက်များ၊ အကြံအစည်များနှင့် ဘဝပန်းတိုင်များဟူသည့် ဤအရာများအားလုံးကို ဘုရားသခင်ထံမှ ကွယ်ဝှက်ထားပါက၊ ထို့ပြင် အမှုအရာများစွာအပေါ် သင်၏အမြင်များနှင့် ဘုရားသခင်၌ ယုံကြည်ခြင်းနှင့်ပတ်သက်သည့် ယုံကြည်ချက်များကို ကွယ်ဝှက်ထားပါက သင်သည် ဒုက္ခရောက်မည် ဖြစ်သည်။ အကယ်၍ သင်သည် ဤအသုံးမကျသော အရာများကို ကွယ်ဝှက်ပြီး ယင်းတို့ကို ဖြေရှင်းဖို့အတွက် သမ္မာတရားကို မရှာဖွေပါက ယင်းက သင်သည် သမ္မာတရားကို ချစ်မြတ်နိုးခြင်းမရှိကြောင်း၊ သမ္မာတရားကို လက်ခံရရှိရန် သင့်အတွက် ခက်ခဲကြောင်း ပြသသည်။ သင်သည် အမှုအရာများကို အခြားလူတို့ထံမှ ကွယ်ဝှက်နိုင်သော်လည်း ဘုရားသခင်ထံမှ မကွယ်ဝှက်နိုင်ချေ။ အကယ်၍ သင်သည် ဘုရားသခင်ကို ယုံကြည်အားကိုးမှု မရှိလျှင် သူ့ကို အဘယ့်ကြောင့် သင် ယုံကြည်ရသနည်း။ သင်၌ လျှို့ဝှက်ချက်အချို့ရှိပြီး ယင်းတို့နှင့်ပတ်သက်၍ ရင်ဖွင့်လိုက်လျှင် သင့်ကို လူတို့အထင်သေးမည်ကို စိုးရိမ်သည့်အပြင် သင်၌ ထုတ်ဖော်ပြောဆိုဖို့ သတ္တိကင်းမဲ့ပါက သင်သည် ဘုရားသခင်အား အလွယ်တကူ ရင်ဖွင့်နိုင်လေသည်။ သင်သည် ဘုရားသခင်ကို ဆုတောင်းသင့်ကာ သူ့အပေါ် သင့်ယုံကြည်မှုထဲ၌ သိုထားသည့် မသတီစရာ ရည်ရွယ်ချက်များ၊ သင့်အနာဂတ်နှင့် ကံကြမ္မာအတွက်အလို့ငှာ လုပ်ဆောင်ထားခဲ့သည့် အရာများနှင့် ကျော်ကြားမှုနှင့် အကျိုးအမြတ်အတွက် မည်သို့ ကြိုးပမ်းခဲ့ပုံတို့ကို ဝန်ခံသင့်သည်။ ဤအရာအားလုံးကို ဘုရားသခင်၏ရှေ့၌ ပစ်ချပြီး သူ့အရှေ့တွင် ယင်းတို့ကို ထုတ်ဖော်လော့။ ယင်းတို့ကို သူ့ထံမှ မဖုံးကွယ်နှင့်။ သင်၏စိတ်နှလုံးသည် လူမည်မျှအတွက် ပိတ်ဆို့ထားပါစေ ဘုရားသခင်အတွက် ပိတ်မထားနှင့်။ သင့်စိတ်နှလုံးကို သူ့ထံ ဖွင့်ထားရမည်။ ယင်းသည် သူ့ကိုယုံကြည်သူတို့၌ ရှိသင့်သည့် အနည်းဆုံးသော ရိုးသားစစ်မှန်မှုအတိုင်းအတာ ဖြစ်၏။ သင်သည် ဘုရားသခင်ထံ ဖွင့်ဟထားသော စိတ်နှလုံးရှိပြီး သူ့အတွက် ပိတ်ဆို့မထားဘဲ သူ၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံနိုင်လျှင် သင့်ကို သူ မည်ကဲ့သို့ ရှုမြင်မည်နည်း။ သင်သည် အခြားသူများထံ ပွင့်လင်းကောင်း မပွင့်လင်းနိုင်လျှင်ပင် ဘုရားသခင်အား သင် ပွင့်လင်းနိုင်ပါက သူက သင့်ကို ရိုးသားသော စိတ်နှလုံးရှိသည့် ရိုးသားသော လူတစ်ဦးအဖြစ် ရှုမြင်မည်ဖြစ်သည်။ သင်၏ ရိုးသားသောစိတ်နှလုံးသည် သူ၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံနိုင်ပါက ယင်းသည် သူ၏အမြင်၌ အဖိုးထိုက်သည့်အပြင် သူသည် သင့်အထဲ၌ အလုပ်လုပ်ရန် ရှိသည်မှာ သေချာ၏။ ဥပမာအနေဖြင့် သင်သည် ဘုရားသခင်အား လိမ်ညာလှည့်ဖြားသော အရာတစ်ခုကို ပြုလုပ်ထားပြီး ဖြစ်ပါက သင့်ကို သူ ဆုံးမပဲ့ပြင်မည်ဖြစ်သည်။ ထိုအခါ သင်သည် သူ၏ ဆုံးမပဲ့ပြင်ခြင်းကို လက်ခံရမည်၊ အလျင်အမြန် နောင်တရရမည်ဖြစ်ပြီး သူ၏ရှေ့၌ ဝန်ချတောင်းပန်သည့်အပြင် သင်၏ အမှားများကို အသိအမှတ်ပြုရမည်။ သင်၏ ပုန်ကန်ခြင်းနှင့် ဖောက်ပြန်ပျက်စီးခြင်းတို့ကို အသိအမှတ်ပြုရမည်၊ ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းကို လက်ခံရမည်၊ သင်၏ ဖောက်ပြန်ပျက်စီးသော စိတ်သဘောထားများကို သိရမည်၊ သူ၏ နှုတ်ကပတ်တော်များအတိုင်း လက်တွေ့လုပ်ဆောင်ရမည်ဖြစ်ပြီး အမှန်တကယ် နောင်တရရမည်ဖြစ်သည်။ ဤသည်မှာ ဘုရားသခင်၌ သင်၏ ရိုးသားစစ်မှန်သော ယုံကြည်မှု၏သက်သေဖြစ်ပြီး သူ့အပေါ် သင်၏ စစ်မှန်သောယုံကြည်ခြင်းပင် ဖြစ်၏။

ရိုးသားသော လူတစ်ဦးဖြစ်ရန်အတွက် လက်တွေ့လုပ်ဆောင်ဖို့ ဦးစွာ ဘုရားသခင်ထံ သင်၏စိတ်နှလုံးကို ဖွင့်ဟတတ်ရန်နှင့် နေ့စဉ် ဆုတောင်းခြင်းဖြင့် ရင်ထဲမှလာသော စကားလုံးများကို သူ့အားပြောဆိုတတ်ရန် လိုအပ်သည်။ ဥပမာ သင်သည် ယနေ့ အခြားလူတို့ သတိမထားမိသည့် မုသားတစ်ခုကို ဆိုသော်လည်း သင်၌ လူတိုင်းအား ဖွင့်ဟဖို့ သတ္တိကင်းမဲ့ပါက သင်သည် အနည်းဆုံးအနေဖြင့် သင် ဆန်းစစ်ပြီး တွေ့ရှိထားသည့် အမှားများနှင့် သင်ဆိုထားသည့် မုသားများကို ပြန်လည်သုံးသပ်ရန်အတွက် ဘုရားသခင်ရှေ့ ယူဆောင်ခဲ့ပြီး “အို ဘုရားသခင်၊ ကျွန်ုပ်၏ကိုယ်ကျိုးကို ကာကွယ်ဖို့အတွက် လိမ်ညာခဲ့မိပြန်ပြီး ကျွန်ုပ်မှားပါ၏။ ကျေးဇူးပြု၍ ကျွန်ုပ်ထပ်၍ လိမ်ညာမိပါက ဆုံးမပဲ့ပြင်ပါ” ဟု ပြောသင့်သည်။ ဘုရားသခင်သည် ထိုသို့သော သဘောထားကို ကျေနပ်နှစ်သက်ပြီး ယင်းကို သူ သတိရလိမ့်မည်။ သင့်အနေဖြင့် မုသားဆိုခြင်းဟူသည့် ဖောက်ပြန်ပျက်စီးသော ဤစိတ်သဘောထားကို ဖြေရှင်းရန် အစွမ်းကုန် ကြိုးပမ်းအားထုတ်မှု လိုအပ်နိုင်သော်လည်း မစိုးရိမ်နှင့်၊ ဘုရားသခင်သည် သင့်နံဘေး၌ ရှိ၏။ အဖန်တလဲလဲဖြစ်သော ဤအခက်အခဲကို ကျော်လွှားရန်အတွက် သင့်ကို သူ လမ်းပြကူညီမည်ဖြစ်ပြီး သင်၏ မုသားများအား လုံးဝ မဝန်ခံခြင်းမှ ဝန်ခံခြင်းသို့ရောက်အောင် သင့်ကိုယ်သင် ပွင့်ပွင့်လင်းလင်း ထုတ်ဖော်နိုင်ရန်အတွက် သင့်ကို သတ္တိကိုပေးမည် ဖြစ်သည်။ သင်၏မုသားများကို ဝန်ခံမည်သာမက သင်သည် အဘယ့်ကြောင့် သင်လိမ်ညာကြောင်း၊ သင့်မုသားများ၏ နောက်ကွယ်မှ ကြံရွယ်ချက်နှင့် အကြောင်းရင်းများကိုလည်း ပွင့်ပွင့်လင်းလင်း ထုတ်ဖော်နိုင်မည် ဖြစ်သည်။ သင်သည် ဤအတားအဆီးကို ကျော်လွှားဖို့၊ စာတန်၏လှောင်အိမ်နှင့် ထိန်းချုပ်မှုကို ကျော်လွှားဖို့ သတ္တိရှိပြီး သင် နောက်ထပ် မလိမ်ညာတော့သည့် အဆင့်အထိ တရွေ့ရွေ့ ရောက်ရှိသောအခါ သင်သည် ဘုရားသခင်၏ လမ်းပြမှုနှင့် ကောင်းချီးအောက်ရှိ အလင်းထဲ၌ တဖြည်းဖြည်း အသက်ရှင်လာမည် ဖြစ်သည်။ သင်သည် ဇာတိပကတိဆိုင်ရာ ဘောင်ခတ်ခြင်းများ၏ အတားအဆီးကို ကျော်လွှားပြီး သမ္မာတရားအား ကျိုးနွံနာခံနိုင်သည့်အပြင် သင့်ကိုယ်သင် ပွင့်ပွင့်လင်းလင်း ထုတ်ဖော်ပြီး သင်၏ ရပ်တည်ချက်ကို လူသိရှင်ကြား ကြေညာကာ သံသယကင်းနိုင်သောအခါ သင်သည် လွတ်မြောက်ပြီး လွတ်လပ်သွားမည် ဖြစ်သည်။ သင်သည် ဤပုံစံအတိုင်း အသက်ရှင်သောအခါ သင့်ကို လူတို့ နှစ်သက်မည်သာမက ဘုရားသခင်လည်း ကျေနပ်နှစ်သက်မည် ဖြစ်သည်။ သင်သည် တစ်ခါတစ်ရံ အမှားများကို ပြုလုပ်ပြီး မုသားဆိုနိုင်သေးသည့်အပြင် တစ်ခါတစ်ရံ တစ်ကိုယ်ရေ ရည်ရွယ်ချက်များ၊ ကွယ်ဝှက်ထားသော အကြောင်းရင်းများ သို့မဟုတ် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော အပြုအမူများနှင့် စိတ်ကူးများ ရှိနေနိုင်သေးသော်လည်း သင်သည် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံပြီး ဘုရားသခင်ရှေ့၌ သင်၏ ရည်ရွယ်ချက်များ၊ အမှန်တကယ် ဖြစ်သော အခြေအနေနှင့် ဖောက်ပြန်ပျက်စီးသော စိတ်သဘောထားများကို ထုတ်ဖော်ကာ သူ့ထံမှ သမ္မာတရားကို ရှာဖွေနိုင်လိမ့်မည်ဖြစ်သည်။ သင်သည် သမ္မာတရားကို နားလည်သွားသောအခါ သင်၌ လက်တွေ့လုပ်ဆောင်မှု လမ်းကြောင်းတစ်ခု ရှိမည်ဖြစ်သည်။ သင်၏ လက်တွေ့လုပ်ဆောင်မှု လမ်းကြောင်းက မှန်ကန်ပြီး သင်သည် မှန်ကန်သော ဦးတည်ချက်ဖြင့် ရွေ့လျားသောအခါ သင်၏ အနာဂတ်သည် လှပပြီး လင်းလက်နေမည် ဖြစ်သည်။ ဤနည်းအားဖြင့် သင်သည် စိတ်နှလုံးအေးချမ်းစွာဖြင့် အသက်ရှင်ရမည်၊ သင်၏ စိတ်ဝိညာဉ်သည် အားပြည့်လာမည်၊ ပြီးလျှင် သင်သည် ကျေနပ်ကာ ဝမ်းမြောက်နေမည် ဖြစ်သည်။ အကယ်၍ ဇာတိပကတိ၏ ဘောင်ခတ်ခြင်းများမှ မလွတ်မြောက်နိုင်လျှင်၊ ခံစားချက်များ၊ ကိုယ်ကျိုးနှင့် စာတန်ဆန်သော အတွေးအခေါ်များ၏ ဘောင်ခတ်ခြင်းကို အစဉ်သဖြင့် ခံရကာ သိုဝှက်သောပုံစံဖြင့် ပြုမူပြောဆိုပြီး မှောင်ရိပ်ထဲတွင် အမြဲတမ်း ပုန်းအောင်းနေလျှင် သင်သည် စာတန်၏ အာဏာအောက်၌ အသက်ရှင်နေခြင်း ဖြစ်သည်။ သို့ရာတွင် သမ္မာတရားကို နားလည်လျှင်၊ ဇာတိပကတိ၏ ဘောင်ခတ်ခြင်းများမှ လွတ်မြောက်သည့်အပြင် သမ္မာတရားကို လက်တွေ့လုပ်ဆောင်လျှင် သင်သည် လူသားပုံသဏ္ဌာန်ကို တဖြည်းဖြည်း ပိုင်ဆိုင်လာမည် ဖြစ်သည်။ သင်သည် သင်၏ စကားများနှင့် လုပ်ရပ်များတွင် ပွင့်လင်းပြီး ဖြောင့်မတ်ရိုးသားမည် ဖြစ်ပြီး သင်၏ အကြံဉာဏ်များ၊ ထင်မြင်ချက်များ၊ သင်ပြုလုပ်ထားသည့် အမှားများကို ထုတ်ဖော်နိုင်မည်ဖြစ်ကာ ယင်းတို့ကို လူတိုင်းအား ရှင်းလင်းစွာ မြင်တွေ့ခွင့်ပေးမည် ဖြစ်သည်။ အဆုံးတွင် လူတို့သည် သင့်အား ပွင့်လင်းမြင်သာမှု ရှိသော လူတစ်ဦးအဖြစ် အသိအမှတ်ပြုမည် ဖြစ်သည်။ ပွင့်လင်းမြင်သာမှုရှိသော လူတစ်ဦးဟူသည်မှာ အဘယ်နည်း။ ယင်းမှာ ခြွင်းချက်မရှိသော ရိုးသားမှုဖြင့် စကားပြောသောသူ၊ သူ၏ စကားလုံးများကို လူတိုင်းက မှန်ကန်သည်ဟု ယုံကြည်ခံရသောသူ ဖြစ်သည်။ ထိုသူတို့သည် မရည်ရွယ်ဘဲ လိမ်ညာမိလျှင်ပင် သို့မဟုတ် မှားယွင်းသော အရာတစ်ခုကို ပြောမိလျှင်ပင် လူတို့က သူတို့ကို ခွင့်လွှတ်နိုင်ကာ၊ ယင်းမှာ မတော်တဆဖြစ်သည်ဟု သိကြသည်။ အကယ်၍ ၎င်းတို့က ထိုသူတို့သည် လိမ်ညာခဲ့သည် သို့မဟုတ် မှားယွင်းသောအရာတစ်ခုကို ပြောခဲ့သည်ဟု သဘောပေါက်လျှင် ထိုသူတို့က တောင်းပန်ပြီး သူတို့ကိုယ်သူတို့ ပြုပြင်ကြသည်။ ဤသည်မှာ ပွင့်လင်းမြင်သာမှု ရှိသော လူတစ်ဦးဖြစ်၏။ ထိုကဲ့သို့သော လူတစ်ဦးကို လူတိုင်းက နှစ်သက်ပြီး ယုံကြည်စိတ်ချသည်။ သင်သည် ဘုရားသခင်၏ ယုံကြည်စိတ်ချမှုနှင့် အခြားသူများ၏ ယုံကြည်စိတ်ချမှုကို ရရှိရန်အတွက် ဤအဆင့်သို့ ရောက်ဖို့လိုသည်။ ဤသည်မှာ လွယ်ကူသောအလုပ် မဟုတ်။ လူတစ်ဦးပိုင်ဆိုင်နိုင်သည့် အမြင့်ဆုံးသော ဂုဏ်သိက္ခာအဆင့် ဖြစ်သည်။ ဤကဲ့သို့သော လူတစ်ဦး၌ မိမိကိုယ်ကိုလေးစားမှု ရှိ၏။ အကယ်၍ သင်သည် အခြားလူတို့၏ ယုံကြည်စိတ်ချမှုကို မရရှိနိုင်ပါက ဘုရားသခင်၏ ယုံကြည်စိတ်ချမှုကို သင်ရယူဖို့ မည်သို့မျှော်လင့်နိုင်မည်နည်း။ အရှက်ရစေသော အသက်တာများကို နေထိုင်သော၊ မုသားများကို အစဉ်သဖြင့် လုပ်ကြံပြောဆိုပြီး အလုပ်တာဝန်များကို ဝတ်ကျေတမ်းကျေပုံစံဖြင့် ကိုင်တွယ်ဖြေရှင်းသော ပုဂ္ဂိုလ်များရှိ၏။ ၎င်းတို့၌ တာဝန်သိစိတ် စိုးစဉ်းမျှမရှိ၊ ပြုပြင်ခြင်းကို ခံရဖို့ ငြင်းပယ်ကြသည်၊ မှန်သယောင်နှင့် မှားယွင်းသော အကြောင်းပြချက်များကို အမြဲတမ်း အားကိုးကာ ၎င်းတို့ကို ကြုံတွေ့သော လူတိုင်းက မနှစ်သက်ကြပေ။ ၎င်းတို့သည် မည်သည့်ရှက်စိတ်မျှ မရှိဘဲ အသက်ရှင်ကြသည်။ ၎င်းတို့ကို လူသားများအဖြစ် အမှန်တကယ် သဘောထားနိုင်သလော။ အခြားသူများက စိတ်တိုဖွယ်ကောင်းပြီး စိတ်ချ၍မရဟု သိရှိထားသည့် လူတို့သည် ၎င်းတို့၏ လူ့သဘာဝ လုံးလုံးလျားလျား ဆုံးရှုံးသွားပြီးဖြစ်သည်။ အခြားသူများက ၎င်းတို့အပေါ် သူတို့၏ ယုံကြည်စိတ်ချမှုကို မထားရှိနိုင်လျှင် ၎င်းတို့ကို ဘုရားသခင် ယုံကြည်စိတ်ချနိုင်မည်လော။ အကယ်၍ အခြားသူများက ၎င်းတို့အပေါ် မနှစ်သက်မှုကို သိုထားလျှင် ၎င်းတို့ကို ဘုရားသခင် နှစ်သက်နိုင်မည်လော။ ဘုရားသခင်သည် ထိုသို့သောလူတို့ကို မနှစ်သက်ဘဲ ၎င်းတို့ကို ရွံရှာမုန်းတီးသည့်အပြင် ၎င်တို့သည် မလွဲမသွေ ဖယ်ရှားရှင်းလင်းခြင်းခံရမည် ဖြစ်သည်။ လူသားတစ်ဦးအနေဖြင့် ရိုးသားပြီး မိမိကတိခံထားသော အရာများကို လေးစားရမည်။ အခြားသူများအတွက် သို့မဟုတ် ဘုရားသခင်အတွက် အလုပ်များကို ထမ်းဆောင်ခြင်းရှိသည်ဖြစ်စေ၊ မရှိသည်ဖြစ်စေ လူတစ်ဦးသည် မိမိ၏စကားကို တည်ရမည်။ လူတစ်ဦးသည် လူတို့၏ ယုံကြည်စိတ်ချမှုကို ရရှိထားပြီး ဘုရားသခင်ကို ကျေနပ်စေနိုင်ပြီး စိတ်ချစေနိုင်သောအခါ သူသည် အတော်ပင် ရိုးသားသောလူတစ်ဦး ဖြစ်နေပေပြီ။ သင်သည် သင်၏လုပ်ဆောင်ချက်များတွင် အားကိုးလောက်ပါက သင့်ကို အခြားသူများ နှစ်သက်မည်သာမက ဘုရားသခင်ကပါ သင့်ကို နှစ်သက်မည်မှာ ကျိန်းသေ၏။ ရိုးသားသော ပုဂ္ဂိုလ်တစ်ဦး ဖြစ်ခြင်းအားဖြင့် သင်သည် ဘုရားသခင်ကို ကျေနပ်စေနိုင်ပြီး ဂုဏ်သိက္ခာဖြင့် အသက်ရှင်နိုင်သည်။ ထို့အတွက်ကြောင့် ရိုးသားမှုသည် လူတစ်ဦး၏ ပြုမူနေထိုင်မှုအတွက် အစမှတ် ဖြစ်သင့်သည်။

ရိုးသားသော ပုဂ္ဂိုလ်တစ်ဦးအတွက် အရေးကြီးဆုံးသော လက်တွေ့လုပ်ဆောင်မှုမှာ အဘယ်နည်း။ ယင်းမှာ မိမိ၏စိတ်နှလုံးကို ဘုရားသခင်အား ဖွင့်ဟခြင်းလုပ်ရပ်ဖြစ်သည်။ မည်သို့ဆိုစေ ဖွင့်ဟခြင်းဟူသည် မည်သည့်အရာကို ဆိုလိုသနည်း။ ယင်းမှာ သင်၏ စိတ်ကူးများ၊ ကြံရွယ်ချက်နှင့် သင့်ကိုထိန်းချုပ်ထားသည့် အရာများကို သူ့အား ဝေမျှခြင်းအပြင် သူ့ထံမှ ယုံကြည်စိတ်ချမှု ရှာဖွေခြင်းကို ဆိုလိုသည်။ သင် မည်သည့်အရာကို ဖွင့်ဟပြောဆိုသည်ဖြစ်စေ ဘုရားသခင်က အရာရာကို ခြွင်းချက်မရှိ ရှင်းလင်းပြတ်သားစွာဖြင့် မြင်တွေ့သည်။ သင်သည် သင်၏ ခံစားချက်များကို ဘုရားသခင်ထံ ဖော်ပြနိုင်ပြီး အခြားသူများထံမှ သင်ဖုံးကွယ်ထားသော အရာများနှင့်ပတ်သက်၍ သူ့အား ဖွင့်ဟနိုင်ကာ မည်သည့်အရာကိုမျှ မဖုံးကွယ်ဘဲ ယင်းတို့ကို ရှင်းလင်းစွာ ထွက်ဆိုကာ သင်၏စိတ်ကူးများကို မည်သည့်ကြံရွယ်ချက်မျှ မရှိဘဲ အရှိအတိုင်း ဖော်ပြနိုင်လျှင် ဤသည်မှာ ပွင့်လင်းမှုဖြစ်၏။ တစ်ခါတစ်ရံ ရိုးသားစွာ စကားပြောခြင်းက အခြားသူများကို နာကျင်စေနိုင်သည် သို့မဟုတ် စိတ်အနှောင့်အယှက်ပေးနိုင်သည်။ ထိုသို့သော ဖြစ်စဉ်များတွင် မည်သူတစ်ဦးတစ်ယောက်က “သင်သည် လွန်ကဲသော ရိုးသားမှုဖြင့် စကားပြောသည်။ ယင်းသည် လွန်စွာ နာကျင်စေပြီး ကျွန်ုပ်လက်မခံနိုင်” ဟု ဆိုမည်လော။ ဆိုမည် မဟုတ်ပေ။ ရံဖန်ရံခါ အခြားသူများကို နာကျင်စေသော အရာတစ်ခုကို ပြောမိလျှင်ပင် သင်သည် ဖွင့်ဟပြီး တောင်းပန်ကာ သင်၏စကားများသည် ဉာဏ်ပညာ ကင်းမဲ့ကြောင်း၊ သင်သည် ၎င်းတို့၏ အားနည်းချက်အား စာနာစိတ် မရှိခဲ့ကြောင်း ဝန်ခံပါက ၎င်းတို့သည် သင်၏ မကောင်းသော ကြံရွယ်ချက်မရှိကြောင်း အသိအမှတ်ပြုမည်ဖြစ်သည်။ သင်သည် ဖြောင့်မတ်ပြီး အလိမ္မာမသုံးသော ပုံစံဖြင့်သာ ပြောဆိုဆက်ဆံသည့် ရိုးသားသော လူတစ်ဦးဖြစ်မှန်း ၎င်းတို့နားလည်မည် ဖြစ်သည်။ ၎င်းတို့သည် သင့်ကို ငြင်းခုံမည် မဟုတ်ဘဲ ၎င်းတို့၏စိတ်နှလုံးထဲတွင် သင့်ကို နှစ်သက်မည်ဖြစ်သည်။ ဤနည်းအားဖြင့် သင်တို့ကြား၌ အတားအဆီးများ ရှိနိုင်သလော။ အတားအဆီးများ မရှိပါက ပဋိပက္ခများကို ရှောင်ကြဉ်နိုင်ပြီး ပြဿနာများကို အလျင်အမြန် ဖြေရှင်းနိုင်ကာ သင့်အား လွတ်မြောက်ခြင်းနှင့် စိတ်သက်သာရာရခြင်းဟူသည့် အခြေအနေတစ်ခုထဲတွင် အသက်ရှင်ခွင့်ပေးနိုင်သည်။ ဤသည်မှာ “ရိုးသားသူတို့သာလျှင် ပျော်ရွှင်စွာ နေထိုင်နိုင်သည်” ဟူသည့် အဓိပ္ပာယ်ဖြစ်၏။ ရိုးသားသော လူတစ်ဦးဖြစ်ခြင်း၏ အရေးကြီးဆုံးသော အပိုင်းမှာ ဦးစွာ ဘုရားသခင်ထံ ဖွင့်ဟခြင်းဖြစ်ပြီးလျှင် အခြားသူများအား ဖွင့်ဟရန် သင်ယူခြင်းဖြစ်သည်။ ရိုးရိုးသားသား၊ စိတ်ရင်းအတိုင်းနှင့် စိတ်နှလုံးထဲမှ စကားပြောလော့။ ဂုဏ်သိက္ခာ၊ အကျင့်စာရိတ္တနှင့် တည်ကြည်မှုရှိသော လူတစ်ဦးဖြစ်ရန် ကြိုးပမ်းအားထုတ်လျက် အဓိပ္ပာယ်မဲ့သော အာလာပသလ္လာပများ သို့မဟုတ် လှည့်စားတတ်သောပုံစံဖြင့် စကားပြောခြင်းကို ရှောင်ကာ လှည့်ဖြားတတ်သော သို့မဟုတ် အထင်မြင်မှားစေသော နည်းလမ်းဖြင့် စကားပြောခြင်းမှ ရှောင်ကြဉ်လော့။ ရိုးသားသော လူတစ်ဦးဖြစ်ခြင်း၏ အခြားလက္ခဏာသွင်ပြင်တစ်ခုမှာ သင်၏တာဝန်ကို ရိုးသားသော သဘောထားနှင့် ရိုးသားသော စိတ်နှလုံးဖြင့် ထမ်းဆောင်ခြင်းဖြစ်၏။ အနည်းဆုံးအနေဖြင့် သင်၏ လုပ်ဆောင်ချက်များကို လမ်းညွှန်ရန်အတွက် သင်၏ အသိတရားကို အမှီပြုလော့၊ သမ္မာတရားစည်းမျဉ်းများကို လိုက်နာရန် ကြိုးပမ်း‌လော့၊ ပြီးလျှင် ဘုရားသခင်၏ သတ်မှတ်ချက်များကို ပြည့်မီရန် ကြိုးပမ်းလော့။ ဤအရာများကို နှုတ်အားဖြင့်မျှသာ အသိအမှတ်ပြုရန် မလုံလောက်သည့်အပြင် သဘောထားတစ်မျိုးမျိုးကို အလွယ်တကူ မွေးမြူလိုက်ခြင်းက သင်သည် သမ္မာတရားကို လက်တွေ့လုပ်ဆောင်နေသည်ဟု မဆိုလိုပေ။ ထိုအရာ၌ ရိုးသားသော လူတစ်ဦးဖြစ်ခြင်းနှင့်ဆိုင်သော စစ်မှန်မှုမှာ အဘယ်မှာနည်း။ စစ်မှန်မှုမရှိဘဲ ဆောင်ပုဒ်များကို ကြွေးကြော်ရုံ ကြွေးကြော်ခြင်းက မလုံလောက်ပေ။ ဘုရားသခင်သည် လူပုဂ္ဂိုလ်များကို စေ့စေ့စပ်စပ် ကြည့်ရှုစစ်ဆေးသည့်အခါ၊ သူသည် ၎င်းတို့၏ စိတ်နှလုံးများကို စောင့်ကြည့်လေ့လာသည်သာမက ၎င်းတို့၏ လုပ်ဆောင်ချက်များ၊ အပြုအမူများနှင့် အလေ့အထများကိုပါ စောင့်ကြည့်လေ့လာသည်။ သင်သည် ရိုးသားသော လူတစ်ဦး ဖြစ်လိုသည်ဟု ပြောဆိုသော်လည်း သင့်အပေါ် တစ်စုံတစ်ခု ကျရောက်သောအခါ လိမ်ညာပြီး လှည့်ဖြားနိုင်သေးလျှင် ဤသည်မှာ ရိုးသားသော လူတစ်ဦး၏ အပြုအမူဟုတ်သလော။ မဟုတ်ချေ။ ယင်းမှာ ပြောသည့်အရာကတစ်ခု၊ ဆိုလိုသည့်အရာက တစ်ခုဖြစ်၏။ သင်သည် တစ်စုံတစ်ရာကို ပြောပြီး အခြားတစ်ခုကို ပြုလုပ်ကာ အခြားသူများကို ရွှန်းရွှန်းဝေအောင် လှည့်စားပြီး သူတော်ကောင်းဟန်ဖြင့် ပြုမူလုပ်ဆောင်သည်။ သင်သည် ကျမ်းစာရှိသမျှကို လူတို့အား ရှင်းပြရင်း ဖင်ပြန်ခေါင်းပြန် ရွတ်ဆိုနိုင်သော်လည်း သူတို့အပေါ် တစ်စုံတစ်ခု ကျရောက်သောအခါ ကျမ်းစာအတိုင်း လက်တွေ့လုပ်ဆောင်ဖို့ ပျက်ကွက်ခဲ့သော ဖာရိရှဲများကဲ့သို့ပင် ဖြစ်သည်။ ထိုသူတို့ကို အဆင့်အတန်း၏ အကျိုးရရှိဖို့ အလိုဆန္ဒက အစဉ်သဖြင့် လှုံ့ဆော်ပြီး သူတို့သည် မိမိတို့၏ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို စွန့်လွှတ်လိုစိတ် မရှိခဲ့ကြပေ။ ဖာရိရှဲများသည် ဤပုံစံအတိုင်း ကြောင်သူတော်ဆန်ခဲ့ကြသည်။ ထိုသူတို့သည် မှန်ကန်သော လမ်းကြောင်းကို မလျှောက်၊ သူတို့၏ လမ်းကြောင်းသည် လမ်းကြောင်းမှန် မဟုတ်သည့်အပြင် ဘုရားသခင်သည် ထိုသို့သောသူမျိုးကို အလွန်မုန်းတီးလေသည်။ ထိုသို့သော လူပုဂ္ဂိုလ်များကို အခြားလူတို့က ယုံကြည်စိတ်ချနိုင်သလော။ (စိတ်မချနိုင်ပါ။) သင်တို့အပေါ်ရှိ ဘုရားသခင်၏ ယုံကြည်စိတ်ချမှုအဆင့် အဘယ်မျှမြင့်မားသည်ကို သင်တို့ ယခု သိပြီလော။ သင်တို့သည် ဘုရားသခင်၏ ယုံကြည်စိတ်ချမှုကို ရရှိထားပြီလော။ (မရရှိသေးပါ။) သင်တို့သည် အခြားလူတို့၏ ယုံကြည်စိတ်ချမှုကို ရရှိထားပြီလော။ (မရရှိ‌သေးပါ။) ဘုရားသခင်နှင့် အခြားလူတို့၏ ယုံကြည်စိတ်ချမှုကို မရရှိထားလျှင် သင်တို့သည် ဂုဏ်သိက္ခာဖြင့် အသက်ရှင်နေကြသလော။ (အသက်မရှင်ကြပါ။) သနားစရာကောင်းသော အသက်ရှင်နည်းပါတကား။ လူသားတစ်ဦး၏ အနက်ရှိုင်းဆုံးသော ဝမ်းနည်းမှုဟူသည် ဂုဏ်သိက္ခာမရှိဘဲ အသက်ရှင်ခြင်းအပြင် အခြားသူများနှင့် ဘုရားသခင်၏ ယုံကြည်စိတ်ချမှုကို မရရှိနိုင်ခြင်းပင် ဖြစ်၏။ လူတစ်ဦးက သင့်ကို “အခြားသူများက သင့်ကို မည်သို့ထင်သနည်း။ သင့်ကို သူတို့ ယုံကြည်နိုင်သလော။ အကယ်၍ သင့်ကို သူတို့ အလုပ်တစ်ခု အပ်နှံလျှင် ယင်းကို သင် ကောင်းစွာ လုပ်ဆောင်လိမ့်မည်ဟု သူတို့ ယုံကြည်သလော” ဟု မေးခဲ့သည်ဆိုလျှင် သင့်အပေါ် မည်သူမျှ ထိုမျှ ယုံကြည်စိတ်ချမှု အတိုင်းအတာကို မထားရှိဟု သင် ခံစားရနိုင်သည်။ အကယ်၍ သင်၌ ရိုးသားစစ်မှန်သော စိတ်နှလုံးကို ပိုင်ဆိုင်သည်ဟု ယုံကြည်သည့်တိုင် လူတို့က သင့်ကို စိတ်ချယုံကြည်မှု မရှိသေးပါက ယင်းမှာ သင်၏ ရိုးသားစစ်မှန်မှုသည် လိုအပ်နေသေးပြီး မစစ်မှန်သည့် လက္ခဏာဖြစ်သည်။ အခြားသူများက သင်၏ ရိုးသားစစ်မှန်မှုကို မတွေ့မြင်နိုင်ပါက ယုံကြည်စိတ်ချမှုကို တည်ဆောက်နိုင်သလော။ သင်၏ကိုယ်ပိုင် ရိုးသားစစ်မှန်မှုကို ယုံကြည်ရုံမျှ ယုံကြည်ခြင်းသည် မလုံလောက်ပေ။ သင်သည် အခြားသူများ မျက်မြင်တွေ့ရန် သင်၏ ရိုးသားစစ်မှန်မှုကို လက်တွေ့လုပ်ဆောင်ပြီး ထင်ရှားစေရမည်။ အကယ်၍ သင့်ကို မည်သူမျှ မယုံကြည်လျှင်မူ သင်သည် ရိုးသားသော လူတစ်ဦး မဟုတ်သည်မှာ သေချာ၏။ အခြားသူများက သင်၏ ရိုးသားမှုကင်းမဲ့ခြင်းကို ရိပ်စားမိနိုင်ပြီး မည်သည့်လူသားတစ်ဦးဦးထက်ပင် ဘုရားသခင်သည် လူ့စိတ်နှလုံး၏ အတွင်းကျဆုံးနက်နဲမှုများကို အဆတစ်ရာ သို့မဟုတ် အဆတစ်ထောင်မက ပို၍ ရှင်းလင်းပြတ်သားမှုဖြင့် စေ့စေ့စပ်စပ် ကြည့်ရှုစစ်ဆေးသည်။ ဘုရားသခင်က သင့်ကို ယုံကြည်စိတ်ချမည်ဟု သင် တကယ်ယုံကြည်သလော။ အကယ်၍ သင်သည် သင့်အပေါ် ဘုရားသခင်၏ ယုံကြည်စိတ်ချမှု ကင်းမဲ့ခြင်းကြောင့် သူ၏ မတရားလုပ်ခြင်းခံရသည်ဟု ခံစားနေကြောင်း သိရှိရပါက သင်သည် မိမိကိုယ်ကို ဆင်ခြင်စဉ်းစားပြီး သင်၏ ရိုးသားစစ်မှန်မှု၏ အတိုင်းအတာနှင့် အတိမ်အနက်ကို အကဲဖြတ်သင့်သည်။ သင် ဤသို့တွေးဆလော့။ “ဘုရားသခင်သည် လူတို့၏စိတ်နှလုံး အတိမ်အနက်ကို စေ့စေ့စပ်စပ် ကြည့်ရှုစစ်ဆေးသဖြင့် ကျွန်ုပ်စဉ်းစားသည့် အရာကို သိသင့်သည်။ အကယ်၍ ကျွန်ုပ်သည် မိမိ၏ အပြုအမူများကို အခြေခံ၍ မိမိကိုယ်ကို တန်ဖိုးသတ်မှတ်ရမည်ဆိုလျှင် မိမိကိုယ်ကို မြင့်မားသောတန်ဖိုးကို ပေးမည်မဟုတ်ပေ။ ဘုရားသခင်အနေဖြင့် ကျွန်ုပ်ကို မယုံကြည်သည်မှာ ပုံမှန်ဖြစ်သည်” ဟူ၍ ဖြစ်သည်။ ဘုရားသခင်၏ သို့မဟုတ် အခြားသူများ၏ ယုံကြည်စိတ်ချမှုကို သင် ရရှိမထားလျှင် သင်၏ ဆောင်ရွက်ပုံနည်းလမ်းက မည်သည့်အရာ ဖြစ်ရမည်နည်း။ ယင်းကဖြစ်ပေါ်စေနိုင်သော စိန်ခေါ်မှုများကို ပဓာနမထားဘဲ ရိုးသားသော လူတစ်ဦးဖြစ်ခြင်းနှင့်ဆိုင်သော သမ္မာတရားထဲသို့ ဝင်ရောက်ရမည်။ သင်သည် ထိုသို့မပြုလုပ်နိုင်လျှင် ကယ်တင်ခြင်းကို သင် ရရှိနိုင်မည်မဟုတ်ပေ။

ရိုးသားမှုအတွက် ဘုရားသခင်၏ တောင်းဆိုမှုမှာ အလွန်အမင်း အရေးကြီးသည်။ အကယ်၍ သင်သည် ရိုးသားမှုကို လက်တွေ့လုပ်ဆောင်စဉ် ရှုံးနိမ့်မှုများစွာကို တွေ့ကြုံရပြီး ယင်းကို အလွန့်အလွန် ခက်ခဲသည်ဟု မြင်ရပါက သင် ဘာလုပ်သင့်သနည်း။ အပျက်သဘောဆောင်လာပြီး နောက်တွန့်ကာ သမ္မာတရားအား သင်၏ လက်တွေ့လုပ်ဆောင်မှုကို စွန့်လွှတ်သင့်သလော။ ဤသည်မှာ လူတစ်ဦးအနေဖြင့် သမ္မာတရားအား ချစ်သည်၊ မချစ်သည်နှင့် ပတ်သက်၍ အရှင်းလင်းဆုံးသော နိမိတ်လက္ခဏာ ဖြစ်၏။ အချိန်ကာလ အပိုင်းအခြားတစ်ခုအထိ ရိုးသားမှုကို လက်တွေ့လုပ်ဆောင်ပြီးနောက် လူပုဂ္ဂိုလ်အချို့က “ရိုးသားခြင်းသည် အလွန်ခက်ခဲ၏။ ကျွန်ုပ်၏ ဝင့်ဝါမှု၊ မာန်မာနနှင့် ဂုဏ်သတင်းအပေါ် ယင်းက‌ပေးသည့် ထိခိုက်မှုကို ကျွန်ုပ်မခံနိုင်” ဟု တွေးကြသည်။ ရလဒ်အနေဖြင့် ၎င်းတို့သည် ဆက်လက်၍ မရိုးသားလိုကြတော့ပေ။ အမှန်မှာမူ ဤသည်မှာ ရိုးသားသော လူတစ်ဦးဖြစ်ခြင်းနှင့်ပတ်သက်သော အခက်အခဲ ရှိသည့်နေရာ ဖြစ်ပြီး လူပုဂ္ဂိုလ်အများစုက ဤအချက်၌ ပိတ်မိနေကြောင်း သူတို့ကိုယ်သူတို့ မြင်ကြပြီး ယင်းကို မတွေ့ကြုံနိုင်ကြပေ။ သို့ဆိုလျှင် ရိုးသားသော လူတစ်ဦးဖြစ်ခြင်းကို လက်တွေ့လုပ်ဆောင်ဖို့ မည်သည့်အရာ လိုသနည်း။ မည်သို့သောလူစားမျိုးသည် သမ္မာတရားကို လက်တွေ့လုပ်ဆောင်နိုင်သနည်း။ ပထမဦးဆုံး လူတစ်ဦးသည် သမ္မာတရားကို ချစ်ရမည်။ လူတစ်ဦးသည် သမ္မာတရားကိုချစ်သော လူတစ်ဦးဖြစ်ရမည်။ ယင်းမှာ သေချာ၏။ လူအချို့သည် ရိုးသားမှုကို လက်တွေ့ကျင့်သုံးခြင်းကို နှစ်အတန်ကြာ တွေ့ကြုံလာပြီးနောက် ရလဒ်များကို အမှန်တကယ် ရရှိကြသည်။ ၎င်းတို့သည် မိမိတို့၏ မုသားများနှင့် လိမ်လည်လှည့်ဖြားမှုကို တဖြည်းဖြည်းချင်း လျှော့ချပြီး အခြေခံအားဖြင့် ရိုးသားသောလူများ အမှန်တကယ် ဖြစ်လာကြသည်။ ၎င်းတို့သည် ရိုးသားမှုကို လက်တွေ့လုပ်ဆောင်သည့် မိမိတို့၏ အတွေ့အကြုံ အတောအတွင်းတစ်လျှောက် အခက်အခဲများကို ရင်ဆိုင်ခြင်း သို့မဟုတ် ဆင်းရဲဒုက္ခမခံခဲ့သည်မှာ ဖြစ်နိုင်သလော။ ၎င်းတို့သည် ဆင်းရဲဒုက္ခ အမြောက်အမြားကို ခံစားခဲ့ရသည်မှာ အသေချာဆုံးပင်။ ယင်းမှာ ၎င်းတို့သည် သမ္မာတရားကို ချစ်သောကြောင့် သမ္မာတရားကို လက်တွေ့လုပ်ဆောင်ရန်လည်းကောင်း၊ မှန်ကန်ရိုးသားစွာ စကားပြောမြဲပြောခြင်းနှင့် လက်တွေ့ကျသော အရာများအား လုပ်ဆောင်ခြင်းကို မဆုတ်မနစ်ပြုလုပ်ရန်လည်းကောင်း၊ ရိုးသားသော လူများဖြစ်ရန်နှင့် နောက်ဆုံးတွင် ဘုရားသခင်၏ ကောင်းချီးမင်္ဂလာကို ရရှိရန်လည်းကောင်း ဆင်းရဲဒုက္ခ ခံနိုင်ခဲ့ကြသည်။ ရိုးသားသော လူတစ်ဦးဖြစ်ရန်အတွက် သမ္မာတရားကို ချစ်ပြီး ဘုရားသခင်ကို ကျိုးနွံနာခံသော စိတ်နှလုံးကို ပိုင်ဆိုင်ရမည်။ ဤအချက်နှစ်ခုမှာ အရေးကြီးဆုံးဖြစ်၏။ သမ္မာတရားကို ချစ်သောသူတို့အားလုံး၌ ဘုရားသခင်ကို ချစ်သော စိတ်နှလုံးရှိသည်။ ထို့ပြင် ဘုရားသခင်ကို ချစ်သောသူတို့က သမ္မာတရားအား လက်တွေ့လုပ်ဆောင်ရသည်ကို အထူးသဖြင့် လွယ်ကူကြောင်း မြင်ကြပြီး ဘုရားသခင်ကို ကျေနပ်စေဖို့အတွက် မည်သည့်ဒုက္ခပုံစံကိုမဆို သည်းခံနိုင်ကြသည်။ အကယ်၍ လူတစ်ဦးသည် ဘုရားသခင်ကို ချစ်သော စိတ်နှလုံးရှိပါက သမ္မာတရားအား ၎င်းတို့လက်တွေ့လုပ်ဆောင်ခြင်းက အရှက်ကွဲခြင်း သို့မဟုတ် ဆုတ်ဆိုင်းမှုနှင့် ရှုံးနိမ့်မှုများကို ကြုံရသောအခါ ဘုရားသခင် ကျေနပ်နေသရွေ့ ဘုရားသခင်ကို ကျေနပ်အားရစေဖို့ အရှက်ကွဲခြင်းနှင့် ဆင်းရဲဒုက္ခကို သည်းခံနိုင်မည်ဖြစ်သည်။ ထို့အတွက်ကြောင့် ၎င်းတို့သည် သမ္မာတရားကို လက်တွေ့လုပ်ဆောင်နိုင်ခြင်း ဖြစ်သည်။ သမ္မာတရားအား လက်တွေ့လုပ်ဆောင်ခြင်းတွင် အခက်အခဲ အတိုင်းအတာတစ်ခုခု တွဲ၍ပါလာပြီး ရိုးသားသောလူတစ်ဦးဖြစ်ခြင်းက ပို၍ပင် ခက်ခဲသည်မှာ ပြောစရာမလိုပေ။ အကြီးမားဆုံး အခက်အခဲမှာ မိမိ၏ ဖောက်ပြန်ပျက်စီးသော စိတ်သဘောထားများနှင့်ဆိုင်သော အဟန့်အတားပင် ဖြစ်၏။ လူသားအားလုံး၌ ဖောက်ပြန်ပျက်စီးသော စိတ်သဘောထားများ ရှိကြပြီး စာတန်ဆန်သော အတွေးအခေါ်များအတိုင်း အသက်ရှင်ကြသည်။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော” သို့မဟုတ် “မုသားမပြောဘဲ မည်သည့်အရာကိုမျှ ရယူအောင်မြင်နိုင်မည်မဟုတ်” ဟူသည့် ဆိုးရိုးစကားများကို သာဓကယူလော့။ ဤသည်တို့မှာ စာတန်ဆန်သော အတွေးအခေါ်များနှင့် ဖောက်ပြန်ပျက်စီးသော စိတ်သဘောထားတို့၏ ထုတ်ဖော်ခြင်းများဖြစ်သည်။ လူတို့သည် အမှုအရာများ ပြီးမြောက်စေရန်၊ ကိုယ်ကျိုးများ ရရှိရန်နှင့် ၎င်းတို့၏ ရည်မှန်းချက်ပန်းတိုင်များ ဖြစ်မြောက်စေရန်အတွက် မုသားဆိုကြရသည်။ လူတစ်ဦးသည် ဤကဲ့သို့ ဖောက်ပြန်ပျက်စီးသော စိတ်သဘောထားမျိုးကို ပိုင်ဆိုင်သောအခါ ရိုးသားသောလူတစ်ဦး ဖြစ်ရန်မလွယ်ချေ။ ဘုရားသခင်ထံ ဆုတောင်းပြီး သူ့ကို အမှီပြုရမည် ဖြစ်သည့်အပြင် မိမိကိုယ်ကို မကြာခဏ ဆင်ခြင်သုံးသပ်ပြီး မိမိကိုယ်ကိုယ် သိလာရမည်ဖြစ်သည်၊ သို့မှသာ ဇာတိပကတိကို ဖြည်းဖြည်းချင်း ပုန်ကန်နိုင်ပြီး မိမိကိုယ်ကျိုးကို စွန့်ကာ အချည်းနှီးမောက်မာခြင်းနှင့် မာန်မာနကို လက်လွှတ်နိုင်မည် ဖြစ်သည်။ ထို့ထက်မက အမှန်တရားကို ပြောပြီး မုသားဆိုခြင်းမှ ရှောင်ကြဉ်နိုင်သည့် ရိုးသားသောလူတစ်ဦး ဖြစ်မလာနိုင်မီတွင် အသရေဖျက်ခြင်းနှင့် ဝေဖန်ကဲ့ရဲ့ခြင်း အမျိုးမျိုးကို သည်းခံနိုင်ရမည်။ ရိုးသားသော လူတစ်ဦးဖြစ်ခြင်းကို လက်တွေ့လုပ်‌ဆောင်သည့်ကာလအတွင်းတွင် ရှုံးနိမ့်မှုများစွာနှင့် မိမိ၏ ဖောက်ပြန်ပျက်စီးခြင်းကို ဖော်ထုတ်ခံရသော အခိုက်အတန့်များကို ကြုံတွေ့ခြင်းက ရှောင်လွှဲ၍မရပေ။ လူတစ်ဦး၏ စကားများနှင့် စိတ်ကူးများက မကိုက်ညီသည့် အချိန်များ သို့မဟုတ် ဟန်ဆောင်မှုနှင့် လှည့်ဖြားမှုရှိသော အခိုက်အတန့်များ ရှိကောင်းရှိနိုင်သည်။ သို့ရာတွင် သင့်အပေါ် မည်သည့်အရာ ကျရောက်သည်ဖြစ်စေ သင်သည် အမှန်တရားကို ပြောပြီး ရိုးသားသော လူတစ်ဦးဖြစ်လိုလျှင် သင်၏ မာန်မာနနှင့် ဝင့်ဝါမှုကို လက်လွှတ်နိုင်ရမည်။ တစ်စုံတစ်ခုကို သင် နားမလည်သောအခါ သင် နားမလည်ကြောင်း ပြောလော့။ တစ်စုံတစ်ခုကို သင် မရှင်းလင်းသောအခါ သင် မရှင်းလင်းကြောင်း ပြောလော့။ အခြားသူများက သင့်အား အထင်သေးမည် သို့မဟုတ် သင့်အား လျှော့တွက်မည်ကို မကြောက်နှင့်။ စိတ်ရင်းအတိုင်း တစ်သမတ်တည်း စကားပြောခြင်းနှင့် ဤနည်းအတိုင်း အမှန်တရားကို ပြောခြင်းဖြင့် သင့်စိတ်နှလုံးထဲတွင် ပျော်ရွှင်မှု၊ ငြိမ်သက်ခြင်းနှင့် လွတ်လပ်ခြင်း၊ လွတ်မြောက်ခြင်းအသိတို့ကို တွေ့ရှိမည်ဖြစ်ပြီး သင့်အား ဝင့်ဝါမှုနှင့် မာန်မာနတို့က နောက်ထပ် ဘောင်ခတ်တော့မည် မဟုတ်ပေ။ မည်သူနှင့် ပေါင်းသင်းဆက်ဆံသည်ဖြစ်စေ သင် အမှန်တကယ် စဉ်းစားသည့်အရာကို ဖော်ပြနိုင်သည်၊ အခြားသူများအား သင့်စိတ်နှလုံးကို ဖွင့်ဟနိုင်သည်၊ ပြီးလျှင် သင်မသိသည့် အရာများအား သိယောင်မဆောင်လျှင် ယင်းမှာ ရိုးသားသော သဘောထားဖြစ်သည်။ သင်သည် အမှန်တရားကို အမြဲတမ်း ပြောသောကြောင့် တစ်ခါတစ်ရံ လူတို့က သင့်အား အထင်သေးကောင်းသေးပြီး မိုက်မဲသည်ဟု ခေါ်ကောင်းခေါ်နိုင်သည်။ ထိုသို့သော အခြေအနေမျိုးတွင် သင် မည်သည့်အရာကို လုပ်သင့်သနည်း။ သင်သည် “လူတိုင်းက ကျွန်ုပ်အား မိုက်မဲသည်ဟု ခေါ်လျှင်ပင် ရိုးသားသော လူတစ်ဦးဖြစ်ပြီး လိမ်လည်လှည့်ဖြားသော လူတစ်ဦး မဖြစ်ဖို့ ကျွန်ုပ် စိတ်ပိုင်းဖြတ်သည်။ ကျွန်ုပ်သည် မှန်ကန်ရိုးသားစွာနှင့် အချက်အလက်များအတိုင်း စကားပြောမည်။ ကျွန်ုပ်သည် ဘုရားရှေ့၌ ညစ်ညမ်းရိုင်းစိုင်းပြီး ဖောက်ပြန်ပျက်စီးကာ အသုံးမကျသော်လည်း ဟန်ဆောင်မှု သို့မဟုတ် ဖုံးကွယ်မှုမရှိဘဲ အမှန်တရားကို ပြောနေဦးမည်” ဟု ပြောသင့်သည်။ သင်သည် ဤပုံစံအတိုင်း စကားပြောလျှင် သင့်စိတ်နှလုံးက တည်ငြိမ်ပြီး အေးချမ်းမည်ဖြစ်၏။ ရိုးသားသော လူတစ်ဦးဖြစ်ဖို့အတွက် သင်၏ ဝင့်ဝါမှုနှင့် မာန်မာနကို လက်လွှတ်ရမည်ဖြစ်ပြီး အမှန်တရားကို ပြောရန်နှင့် သင်၏ စစ်မှန်သော ခံစားချက်များကို ဖော်ပြရန်အတွက် အခြားသူများ၏ လှောင်ပြောင်သရော်မှုနှင့် အထင်သေးခြင်းကို မကြောက်သင့်ပေ။ အခြားသူများက သင့်အား အရူးတစ်ယောက်ကဲ့သို့ သဘောထားလျှင်ပင် ငြင်းခုံခြင်း သို့မဟုတ် သင့်ကိုယ်သင် ခုခံကာကွယ်ခြင်း မပြုသင့်ပေ။ သင်သည် ဤပုံစံအတိုင်း သမ္မာတရားအား လက်တွေ့လုပ်ဆောင်နိုင်လျှင် ရိုးသားသော လူတစ်ဦး ဖြစ်လာနိုင်သည်။ အကယ်၍ သင်သည် ဇာတိပကတိဆိုင်ရာ နှစ်သက်မှုများအပြင် ဝင့်ဝါမှုနှင့် မာန်မာနကို လက်မလွှတ်နိုင်လျှင်၊ အခြားသူများ၏ အသိအမှတ်ပြုခြင်းကို အစဉ်သဖြင့် ရှာဖွေလျက် သင်မသိသည့်အရာကို သိယောင်ဆောင်ပြီး ဝင့်ဝါမှုနှင့် မာန်မာနအတွက် အသက်ရှင်နေထိုင်လျှင် သင်သည် ရိုးသားသော လူတစ်ဦး ဖြစ်မလာနိုင်ပေ။ ဤသည်မှာ လက်တွေ့ကျသော အခက်အခဲဖြစ်၏။ သင်၏ စိတ်နှလုံးကို ဝင့်ဝါမှုနှင့် မာန်မာနက အစဉ်အမြဲ ဘောင်ခတ်နေလျှင် သင်သည် မုသားဆိုခြင်းနှင့် အ‌ပေါ်ယံတန်ဆာဆင်ခြင်းကို ပြုနိုင်ဖွယ်ရှိလိမ့်မည်။ ထို့ထက်မက အခြားသူများက သင့်အား သေးသိမ်စေသောအခါ သို့မဟုတ် သင်၏ အဖြစ်မှန်အား ဖော်ထုတ်သောအခါ သင်သည် ယင်းကိုလက်ခံရန် အခက်အခဲရှိမည်ဖြစ်ပြီး အရှက်ရခြင်းကြီးစွာ ခံစားလိုက်ရသည်ဟု သင် ခံစားရမည်ဖြစ်ကာ သင်၏မျက်နှာသည် နီရဲသွားမည်၊ သင်၏ နှလုံးက အခုန်မြန်မည်၊ ပြီးလျှင် သင်သည် စိတ်လှုပ်ရှားသွားပြီး နေမထိထိုင်မသာ ဖြစ်နေမည်ဖြစ်သည်။ ဤပြဿနာကို ဖြေရှင်းဖို့အတွက် သင့်အနေဖြင့် အနည်းငယ်ပို၍ ဒုက္ခခံစားပြီး အနည်းငယ်ပို၍ စစ်ဆေးခြင်း ကြုံရဖို့ လိုမည်ဖြစ်သည်။ ပြဿနာ၏ အရင်းအမြစ် အဘယ်မှာရှိသည်ကို နားလည်ဖို့လိုမည်ဖြစ်ပြီး ဤကိစ္စများကို ထိုးထွင်းသိမြင်ရသည်နှင့် သင်သည် သင်၏ဝေဒနာအချို့ကို ပြေပျောက်စေနိုင်မည် ဖြစ်သည်။ ဖောက်ပြန်ပျက်စီးသော ဤစိတ်သဘောထားများကို လုံးစေ့ပတ်စေ့ နားလည်ပြီးသောအခါနှင့် သင်၏ ဝင့်ဝါမှုနှင့် မာန်မာနကို စွန့်လွှတ်နိုင်သောအခါ သင့်အနေဖြင့် ရိုးသားသောလူတစ်ဦး ဖြစ်လာဖို့ ပို၍လွယ်ကူမည်ဖြစ်သည်။ သင် အမှန်တရားပြောပြီး သင့်စိတ်ထဲတွင် ရှိသည့်အတိုင်း ပြောပြသောအခါ အခြားသူတို့က သင့်အား ရယ်သွမ်းသွေးလျှင် အရေးစိုက်မည် မဟုတ်သည့်အပြင် အခြားသူများက သင့်အား မည်သို့ အကဲဖြတ်သည် သို့မဟုတ် မည်သို့ သဘောထားသည်ဖြစ်စေ ယင်းကို သင် ခံနိုင်မည်ဖြစ်ပြီး မှန်မှန်ကန်ကန် တုံ့ပြန်နိုင်မည်ဖြစ်သည်။ ထိုအခါ သင်သည် ဆင်းရဲဒုက္ခခံရခြင်းမှ လွတ်မည်ဖြစ်ကာ သင့်စိတ်နှလုံးသည် အမြဲတမ်း ငြိမ်သက်ကာ ဝမ်းမြောက်နေမည် ဖြစ်ပြီး လွတ်လပ်မှုနှင့် လွတ်မြောက်ရေးကို ရရှိမည်ဖြစ်သည်။ ဤနည်းအားဖြင့် သင်သည် ဖောက်ပြန်ပျက်စီးခြင်းကို ဖယ်ရှားပြီး လူသားပုံသဏ္ဌာန်အတိုင်း အသက်ရှင်မည်ဖြစ်သည်။

၎င်းတို့၏ နေ့စဉ်ဘဝများတွင် လူတို့သည် အကျိုးမရှိသောစကားများ၊ မုသားများကို မကြာခဏ ပြောဆိုကြပြီး အသိဉာဏ်ကင်းမဲ့သော၊ မိုက်မဲသော၊ ခုခံကာကွယ်သော စကားများကို ပြောဆိုကြသည်။ ဤအရာအများစုကို ဂုဏ်ပကာသနနှင့် သိက္ခာအတွက်၊ ၎င်းတို့၏ ကိုယ်ပိုင်အတ္တများကို ဖြည့်ဆည်းရန်အလို့ငှာ ပြောဆိုကြခြင်းဖြစ်သည်။ ထိုသို့သော မမှန်မကန်ပြောဆိုခြင်းသည် ဖောက်ပြန်ပျက်စီးသော စိတ်သဘောထားများ၏ ထုတ်ဖော်ခြင်းတစ်ခု ဖြစ်သည်။ သင်သည် ဤဖောက်ပြန်ပျက်စီးသော အရာများကို ဖြေရှင်းပါက သင်၏စိတ်နှလုံးသည် သန့်စင်ခြင်းခံရမည်ဖြစ်ပြီး သင်သည် တဖြည်းဖြည်း ပို၍စင်ကြယ်ကာ ပို၍ရိုးသားလာလိမ့်မည်။ လက်တွေ့တွင် လူအားလုံးသည် အဘယ်ကြောင့် လိမ်ညာကြသည်ကို သိကြသည်။ ယင်းမှာ တစ်ကိုယ်ရေအကျိုးအမြတ်အတွက်၊ အချည်းနှီးဖြစ်သော ဂုဏ်နှင့် သိက္ခာအတွက်၊ ဂုဏ်သတင်းနှင့် အဆင့်အတန်းအတွက်ဖြစ်ပြီး ၎င်းတို့သည် အခြားသူများနှင့် ယှဉ်ပြိုင်ရန် ကြိုးစားကြကာ ဝမရှိဘဲ ဝိလုပ်၍ ဟန်ဆောင်ကြခြင်း ဖြစ်သည်။ သို့သော် ၎င်းတို့၏ မုသားများသည် နောက်ဆုံးတွင် အခြားသူများ၏ ထုတ်ဖော်ခြင်းနှင့် ဖော်ထုတ်ခြင်းကို ခံကြရပြီး ၎င်းတို့သည် မိမိတို့၏ ဂုဏ်သိက္ခာနှင့် တည်ကြည်မှုတို့နှင့်အတူ သိက္ခာကျရလေသည်။ ဤအရာအားလုံးသည် အလွန်အကျွံ လိမ်ညာခြင်းများကြောင့် ဖြစ်ရသည်။ သင်၏ လိမ်ညာမှုများသည် အလွန်များပြားလှပေသည်။ သင်ပြောသည့် စကားတိုင်းသည် မသန့်စင်ဘဲ မှားယွင်းကာ စကားတစ်ခွန်းမျှ မှန်ကန်သည် သို့မဟုတ် ရိုးသားသည်ဟု မှတ်ယူ၍ မရနိုင်ပေ။ သင်သည် လိမ်ညာပြောဆိုသည့်အခါ သိက္ခာမကျအောင် ရှောင်ရှားနိုင်သည်ဟု ခံစားရသော်လည်း စိတ်နှလုံး နက်ရှိုင်းရာတွင်မူ သင်သည် အရှက်ရသည်ဟု ခံစားရလေသည်။ သင်၏ အသိစိတ်က သင့်အား အပြစ်တင်ပြီး အတွင်းစိတ်ထဲတွင် သင်သည် မိမိကိုယ်ကို အထင်သေးကာ မထီမဲ့မြင်ပြုလျက် “ငါသည် အဘယ်ကြောင့် ဤမျှ သနားစရာကောင်းသော ဘဝဖြင့် အသက်ရှင်နေရသနည်း။ အမှန်တရားကို ပြောရန် ဤမျှ ခက်ခဲသလော။ ငါ၏ ဂုဏ်မာနအတွက် လိမ်ညာမှုများကို အားကိုးရမည်လော။ ငါ၏ ဘဝသည် အဘယ်ကြောင့် ဤမျှ ပင်ပန်းရသနည်း” ဟု တွေးလေသည်။ သင်သည် ဤမျှ ပင်ပန်းသော ဘဝဖြင့် အသက်ရှင်ရန် မလိုအပ်ပေ။ သင်သည် ရိုးသားသောသူတစ်ဦးဖြစ်ရန် လက်တွေ့လုပ်ဆောင်နိုင်ပါက သင်သည် သက်တောင့်သက်သာရှိပြီး လွတ်လပ်ကာ လွတ်မြောက်သော ဘဝဖြင့် အသက်ရှင်နိုင်လိမ့်မည် ဖြစ်သည်။ သို့ရာတွင် သင်သည် လိမ်ညာပြောဆိုခြင်းအားဖြင့် သင်၏ သိက္ခာနှင့် အချည်းနှီးသော ဂုဏ်ကို ထိန်းသိမ်းသည့် လမ်းကြောင်းကို ရွေးချယ်ခဲ့ပြီးဖြစ်သည်။ ထို့ကြောင့် သင်သည် ပင်ပန်းပြီး ဆင်းရဲဒုက္ခရောက်သော ဖြစ်တည်မှုဖြင့် အသက်ရှင်ရလေသည်။ ဤအရာအားလုံးသည် ကိုယ့်ဒုက္ခကိုယ်ရှာခြင်း ဖြစ်ပေသည်။ မိမိသည် မုသားဆိုခြင်းဖြင့် မာန်မာနအသိကို ရကောင်းရနိုင်သော်လည်း ထိုမာန်မာနအသိမှာ အဘယ်အရာ ဖြစ်သနည်း။ ယင်းမှာ အနှစ်သာရကင်းမဲ့သော အရာတစ်ခုသာဖြစ်ပြီး လုံးလုံးလျားလျား အသုံးမကျချေ။ မုသားဆိုခြင်းဟူသည်မှာ လူတစ်ဦး၏ အကျင့်စာရိတ္တ၊ ဂုဏ်သိက္ခာတို့နှင့်သက်ဆိုင်သော ဇာတိရုပ်ပြခြင်းကို ဆိုလိုသည်။ ယင်းသည် မိမိ၏ ဂုဏ်သိက္ခာနှင့် မိမိ၏ အကျင့်စာရိတ္တကို ပြောင်တလင်းခါစေကာ ယင်းက ဘုရားသခင်ကို သဘောမကျ ဖြစ်စေပြီး သူက ယင်းကို ရွံမုန်း၏။ ဤသည်မှာ လုပ်ရကျိုးနပ်သလော။ လုပ်ကျိုးမနပ်ချေ။ ဤသည်မှာ မှန်ကန်သော လမ်းကြောင်း ဟုတ်သလော။ မဟုတ်ပေ။ မကြာခဏ လိမ်ညာသော လူတို့သည် ၎င်းတို့၏ စာတန်ဆန်သော စိတ်သဘောထားများအတိုင်း အသက်ရှင်ကြသည်။ ၎င်းတို့သည် စာတန်၏တန်ခိုးအောက်၌ အသက်ရှင်ကြသည်။ ၎င်းတို့သည် အလင်းထဲ၌ အသက်မရှင်သည်သာမက ဘုရားသခင်၏ မျက်မှောက်တော်၌လည်း အသက်မရှင်ကြပေ။ သင်သည် မည်သို့ လိမ်ညာရမည့်အကြောင်းကို အစဉ်အမြဲ စဉ်းစားပြီးနောက် လိမ်ညာပြီးနောက်တွင်မူ ထိုမုသားကို မည်သို့ ဖုံးကွယ်ရမည့်အကြောင်း စဉ်းစားရသည်။ ထို့ပြင် ထိုမုသားကို ကောင်းမွန်စွာ မဖုံးကွယ်ဘဲ ဖော်ထုတ်ခံရသောအခါ သင်သည် ကွဲလွဲဆန့်ကျင်မှုများကို ကြိုးစားပြီး ဖြေရှင်းရန် ဦးနှောက်ခြောက်အောင် စဉ်းစားကာ ယုတ္တိရှိအောင်လုပ်ဖို့ လိုတော့သည်။ ဤပုံစံအတိုင်း အသက်ရှင်ရသည်မှာ ပင်ပန်းသည်မဟုတ်လော။ အလွန် ပင်ပန်းဖွယ်ကောင်းသည်။ ယင်းသည် ထိုက်တန်သလော။ မထိုက်တန်ပေ။ မာန်မာန၊ ဝင့်ဝါမှုနှင့် အဆင့်အတန်း တစ်ခုတည်းအတွက်ကြောင့် မုသားဆိုရန်နှင့် ယင်းတို့ကို ဖုံးကွယ်ရန်အတွက် ဦးနှောက်ခြောက်အောင် စဉ်းစားရာ၌ မည်သည့်အဓိပ္ပာယ် ရှိသနည်း။ နောက်ဆုံးတွင် သင်သည် ပြန်၍ဆင်ခြင်ပြီး “အဘယ်အကျိုးရှိသနည်း။ မုသားဆိုပြီးနောက် ယင်းတို့ကို ဖုံးကွယ်ရသည်မှာ ပင်ပန်းလွန်းလှသည်။ ဤပုံစံအတိုင်း ပြုမူနေထိုင်ခြင်းက အလုပ်ဖြစ်မည်မဟုတ်။ ငါသည် ရိုးသားသော လူတစ်ဦးသာ ဖြစ်လာလျှင် ပို၍လွယ်ကူမည်” ဟု တွေးမိသည်။ သင်သည် ရိုးသားသော လူတစ်ဦးဖြစ်လာရန် ဆန္ဒရှိသော်လည်း သင်၏ မာန်မာန၊ ဝင့်ဝါမှုနှင့် ကိုယ်ကျိုးကို လက်မလွှတ်နိုင်ပေ။ ထို့အတွက်ကြောင့် သင်သည် ဤအရာများကို ထိန်းသိမ်းဖို့အတွက် မုသားဆိုခြင်းကိုသာ အားကိုးနိုင်တော့သည်။ အကယ်၍ သင်သည် သမ္မာတရားကို ချစ်သောသူတစ်ဦး ဖြစ်ပါက သင်သည် သမ္မာတရားကို လက်တွေ့လုပ်ဆောင်ဖို့အတွက် အခက်အခဲအမျိုးမျိုးကို သည်းခံလိမ့်မည်။ သင်၏ ဂုဏ်သတင်းနှင့် အဆင့်အတန်းကို စွန့်လွှတ်အနစ်နာခံရသည့်အပြင် အခြားသူများထံမှ လှောင်ပြောင်သရော်မှုနှင့် အရှက်ကွဲမှုကို သည်းခံရသည့် သဘောသက်ရောက်လျှင်ပင် သင်အရေးစိုက်မည် မဟုတ်၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျေနပ်စေနိုင်သရွေ့ တော်ပြီဖြစ်သည်။ သမ္မာတရားကို ချစ်သောသူတို့သည် ယင်းကို လက်တွေ့လုပ်ဆောင်ရန်နှင့် ရိုးသားသောလူများ ဖြစ်ရန် ရွေးချယ်ကြသည်။ ဤသည်မှာ မှန်ကန်သော လမ်းကြောင်းဖြစ်ပြီး ယင်းကို ဘုရားသခင် ကောင်းချီးပေးသည်။ လူတစ်ဦးသည် သမ္မာတရားကို မချစ်လျှင် မည်သည့်အရာကို ရွေးချယ်သနည်း။ ၎င်းတို့သည် မိမိတို့၏ ဂုဏ်သတင်း၊ အဆင့်အတန်း၊ ဂုဏ်သိက္ခာနှင့် အပေါ်ယံ တည်ကြည်မှုကို ထိန်းသိမ်းဖို့အတွက် မုသားကို အသုံးပြုရန် ရွေးချယ်ကြသည်။ ၎င်းတို့သည် သမ္မာတရားကို လိုက်စားခြင်းထက် လှည့်ဖြားတတ်သော လူများဖြစ်လိုကြပြီး ဘုရားသခင်၏ ရွံမုန်းခြင်းနှင့် ပစ်ပယ်ခြင်းကိုသာခံရန် လိုလားသည်။ ထိုသို့သော လူတို့သည် သမ္မာတရားကို အလွန်အမင်း မနှစ်မြို့ကာ ဘုရားသခင်ကို ငြင်းပယ်သည်။ ၎င်းတို့သည် မိမိတို့ကိုယ်ပိုင် ဂုဏ်သတင်းနှင့် အဆင့်အတန်းကို ရွေးချယ်၏။ ၎င်းတို့သည် လှည့်ဖြားတတ်သော လူများဖြစ်လိုကြသည်။ ဘုရားသခင် နှစ်သက်သည်၊ မနှစ်သက်သည် သို့မဟုတ် ၎င်းတို့ကို သူကယ်တင်မည်၊ မကယ်တင်မည်ကို ဂရုမစိုက်ကြပေ။ ထိုသို့သော လူတို့ကို ဘုရားသခင် ကယ်တင်နိုင်ဦးမည်လော။ ၎င်းတို့သည် မှားယွင်းသော လမ်းကြောင်းကို ရွေးချယ်ထားသောကြောင့် ကယ်တင်ခြင်း မခံရနိုင်မည်မှာ အသေအချာပင်။ ၎င်းတို့သည် လိမ်ညာခြင်းနှင့် လှည့်ဖြားခြင်းတို့ဖြင့်သာ အသက်ရှင်နိုင်သည်။ ၎င်းတို့သည် မုသားများဆိုခြင်း၊ ယင်းတို့ကို ဖုံးကွယ်ခြင်းနှင့် နေ့စဉ် မိမိတို့ မှန်ကြောင်း ရှင်းချက်ထုတ်ရန်အတွက် ဦးနှောက်ခြောက်အောင် စဉ်းစားခြင်းဟူသည့် စိတ်မချမ်းမြေ့စရာ နေ့ရက်များကိုသာ ဖြတ်သန်းနိုင်ကြသည်။ မုသားများက သင် လိုအင်ဆန္ဒရှိသော ဂုဏ်သတင်း၊ အဆင့်အတန်း၊ အချည်းနှီးသော ဂုဏ်နှင့် သိက္ခာတို့ကို ထိန်းသိမ်းနိုင်သည်ဟု သင်ယူဆလျှင် လုံးဝ မှားယွင်းပြီ။ အမှန်မှာမူ မုသားဆိုခြင်းဖြင့် သင်သည် မိမိ၏ အချည်းနှီးသော ဂုဏ်နှင့် သိက္ခာအပြင် သင်၏ ဂုဏ်သိက္ခာနှင့် တည်ကြည်မှုတို့ကို မထိန်းသိမ်းနိုင်သည်သာမက ပို၍ဆိုးသည်မှာ သင်သည် သမ္မာတရားကို လက်တွေ့လုပ်ဆောင်ဖို့နှင့် ရိုးသားသော လူတစ်ဦးဖြစ်ဖို့ အခွင့်အရေးနှင့် လွဲချော်ရလေသည်။ သင်သည် ထိုအခိုက်တွင် မိမိ၏ ဂုဏ်သတင်း၊ အဆင့်အတန်း၊ အချည်းနှီးသော ဂုဏ်နှင့် သိက္ခာကို ကာကွယ်နိုင်လျှင်ပင် သင်သည် သမ္မာတရားကို စွန့်လွှတ်ခဲ့ပြီးဖြစ်ကာ ဘုရားသခင်ကို သစ္စာဖောက်မိပြီဖြစ်သည်။ ဤသည်မှာ သူက သင့်အား ကယ်တင်ဖို့နှင့် စုံလင်စေဖို့ သင်၏အခွင့်အရေးကို သင် လုံးဝ ဆုံးရှုံးလိုက်ရပြီဟု ဆိုလိုကာ ယင်းက အကြီးမားဆုံးသော ဆုံးရှုံးမှုနှင့် ထာဝရ နောင်တပင် ဖြစ်၏။ လှည့်ဖြားတတ်သော သူတို့သည် ဤအရာကို မည်သည့်အခါမျှ ထိုးထွင်းသိမြင်မည်မဟုတ်ပေ။

ယခုအခါ သင်တို့တွင် ရိုးသားခြင်းအတွက် လမ်းကြောင်း ရှိသလော။ သင်သည် မုသားနှင့် လိမ်လည်လှည့်ဖြားမှုကို ပို၍ သတိထားမိနိုင်ပြီး သင့်ကိုယ်ပိုင် လိမ်လည်လှည့်ဖြားတတ်သော စိတ်သဘောထားကို သတိပြုမိနိုင်ရန်အတွက် အသက်တာ၌ သင်၏ ဖွင့်ဟချက်နှင့် လုပ်ဆောင်ချက်တိုင်းကို ဆန်းစစ်ရမည်။ ထို့နောက် ရိုးသားသော လူတို့က မည်သို့ လက်တွေ့လုပ်ဆောင်ပြီး တွေ့ကြုံသည်ကို ကြည့်ရမည်ဖြစ်ပြီး သင်ခန်းစာအချို့ကို သင်ယူရမည်ဖြစ်သည်။ အရာခပ်သိမ်း၌ ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံဖို့အတွက်လည်း လက်တွေ့လုပ်ဆောင်ရမည် ဖြစ်ပြီး မကြာခဏ ဆုတောင်းရန်နှင့် ဘုရားသခင်နှင့် မိတ်သဟာယဖွဲ့ရန် ဘုရားသခင်ရှေ့သို့ လာရမည် ဖြစ်သည်။ သင်သည် မုသားတစ်ခု ယခုတင် ပြောမိသည် ဆိုပါစို့။ သင်က “ငါပြောလိုက်မိသည့် အရာတစ်ခုနှစ်ခုသည် မမှန်ကန်။ ဤသည်ကို ငါ အလျင်အမြန် ဝန်ခံပြီး အမှန်ပြင်ရမည်ဖြစ်ကာ ငါမုသားတစ်ခု ဆိုခဲ့မိကြောင်း လူတိုင်းကို သိစေရမည်” ဟူ၍ ရုတ်တရက် သဘောပေါက်မိ၏။ သင်သည် မဆိုင်းမတွပင် မိမိကိုယ်ကို အမှားပြုပြင်သည်။ အကယ်၍ သင့်ကိုယ်သင် ဤကဲ့သို့ အမြဲတမ်း ပြုပြင်ပါက၊ ထို့ပြင် ဤပုံစံအတိုင်း လက်တွေ့လုပ်ဆောင်ခြင်းက အလေ့အထတစ်ခု ဖြစ်လာပါက မုသားဆိုမိပြီး ယင်းကို မပြုပြင်သောအခါ သင်သည် စိတ်တထင့်ထင့် ဖြစ်နေမည်ဖြစ်ကာ ဘုရားသခင်က သင့်ကို ကူညီ၍ စောင့်ကြပ်ပေးမည် ဖြစ်သည်။ ထိုသို့ ကာလတစ်ခုထိ လက်တွေ့လုပ်ဆောင်ခြင်းနှင့် တွေ့ကြုံခြင်းဖြင့် သင်သည် စတင်၍ မလိမ်ညာသလောက် ဖြစ်သွားမည်၊ သင်၏ စကားများ၌ မစင်ကြယ်ခြင်း ပို၍ပို၍ နည်းလာမည်ဖြစ်သည်၊ ပြီးလျှင် သင်၏ လုပ်ဆောင်ချက်များက ပို၍ပို၍ အစွန်းအထင်းနည်းလာမည် ဖြစ်ပြီး တိုး၍သာ စင်ကြယ်လာမည်ဖြစ်သည်။ ထို့ပြင် ဤအရာ၌ သင်သည် သန့်ရှင်းသွားမည် ဖြစ်သည်။ ထိုသို့သော လမ်းကြောင်းသည် ရိုးသားခြင်းဆီသို့ လမ်းကြောင်းဖြစ်၏။ သင်သည် တဖြည်းဖြည်း၊ နည်းနည်းချင်းစီ ပြောင်းလဲရမည်။ သင်သည် ပို၍ပြောင်းလဲလေ သင်သည် ပို၍ ကောင်းမွန်လာလေ ဖြစ်မည်။ သင်သည် ပို၍ပြောင်းလဲလေ သင်၏စကားများက ပို၍ ရိုးသားလာလေ ဖြစ်ပြီး လိမ်ညာခြင်းကို ရပ်စဲမည်ဖြစ်သည်။ ယင်းမှာ အခြေအနေမှန် ဖြစ်၏။ ဖောက်ပြန်ပျက်စီးသော လူတို့အားလုံး၌ တစ်ပုံစံတည်းသော ပြဿနာရှိသည်။ ၎င်းတို့အားလုံးက လိမ်ပြောနိုင်စွမ်း ရှိလျက် မွေးဖွားလာကြပြီး မိမိတို့၏ အတွင်းကျဆုံး စိတ်ကူးများကို ဖွင့်ပြောရန် သို့မဟုတ် အမှန်အတိုင်း စကားပြောရန် အလွန့်အလွန် ခက်ခဲသည်ဟု မြင်ကြသည်။ ၎င်းတို့သည် အမှန်တရားကို ပြောချင်လျှင်ပင် ထိုသို့ပြောရန် မိမိတို့ကိုယ်မိမိ လုပ်ယူ၍မရပေ။ လူတို့အားလုံးက ရိုးသားခြင်းသည် စဉ်းစားဉာဏ်ကင်းမဲ့ပြီး မိုက်မဲရာကျသည်ဟု ယုံကြည်ကြသည်။ ၎င်းတို့က အရူးအနှမ်းများသာ ပွင့်ပွင့်လင်းလင်း စကားပြောသည်၊ ထို့ပြင် လူတစ်ဦးသည် အခြားလူများနှင့် လုံးဝ ပွင့်လင်းမြင်သာပြီး မိမိစိတ်ထဲရှိသည့်အတိုင်း အမြဲတမ်း စကားပြောပါက ဆုံးရှုံးမှုများကို ခံစားရနိုင်ဖွယ် အရှိဆုံး ဖြစ်သည့်အပြင် အခြားသူများက သူနှင့် ပေါင်းသင်းဆက်ဆံရမည့်အစား သူ့ကို မတူမတန် သဘောထားမည်ဟု ထင်ကြသည်။ သင်တို့သည် ဤကဲ့သို့သော လူမျိုးကို မတူမတန် သဘောထားမည်လော။ သင်တို့၌ ဤအမြင် ရှိသလော။ (ဘုရားသခင်ကို မယုံကြည်မီက ကျွန်ုပ်သည် ထိုသူတို့ကို မတူမတန် သဘောထားတတ်သော်လည်း ယခုတွင် ထိုသို့သော လူတို့ကို လေးစားပြီး ရိုးရှင်းပြီး ရိုးသားသော ဘဝဖြင့် အသက်ရှင်ခြင်းက ပိုကောင်းသည်ဟု ထင်သည်။ ဤပုံစံအတိုင်း အသက်ရှင်ခြင်းဖြင့် မိမိ၏ စိတ်နှလုံးထဲတွင် ဝန်ထုပ်ဝန်ပိုး လျှော့၍တင်ခြင်း ဖြစ်သည်။ သို့မဟုတ်လျှင် ငါသည် လူတစ်ဦးကို လိမ်ညာပြီးနောက် ယင်းကို ဖုံးကွယ်ဖို့လိုပြီး အလိမ်ပေါ် အလိမ်ဆင့်ခြင်းဖြင့် အဆုံးသတ်ကာ နောက်ဆုံးတွင် ထိုမုသားက ဖော်ထုတ်ခံရမည်။) လိမ်ညာခြင်းနှင့် လိမ်လည်လှည့်ဖြားခြင်းတွင် ပါဝင်လုပ်ဆောင်ခြင်း နှစ်ခုလုံးသည် မိုက်မဲသော အပြုအမူများ ဖြစ်ပြီး အမှန်တရားကိုသာ ပြောခြင်းနှင့် စိတ်ရင်းအတိုင်း စကားပြောခြင်းသည် များစွာပို၍ အမြော်အမြင်ရှိ၏။ ယခုတွင် လူတို့အားလုံး၌ ဤအရေးကိစ္စအား သိနားလည်ခြင်း ရှိကြသည်။ အကယ်၍ လူတို့အား လိမ်ညာခြင်းနှင့် လိမ်လည်လှည့်ဖြားခြင်းတွင် ပါဝင်လုပ်ဆောင်ခြင်းတို့သည် အစွမ်းအစရှိခြင်းနှင့် လိမ္မာပါးနပ်ခြင်း လက္ခဏာတစ်ခု ဖြစ်သည်ဟု တစ်ဦးတလေက ထင်နေသေးလျှင် ထိုသူသည် အလွန့်အလွန် မိုက်မဲသည်၊ ခေါင်းမာစွာ မသိနားမလည်ဖြစ်သည့်အပြင် ၎င်းတို့၌ သမ္မာတရား စိုးစဉ်းလေးမျှပင် မရှိပေ။ အသက်အရွယ် အိုမင်းလာသော်လည်း လိမ်လည်လှည့်ဖြားသော လူတို့သည် အတော်ဆုံးဖြစ်ကာ ရိုးသားသော လူတို့အားလုံးမှာ အရူးများ ဖြစ်သည်ဟု ထင်မှတ်နေသေးသော မည်သူမဆိုသည် မည်သည့်အရာကိုမျှ ထိုးထွင်းသိမြင်နိုင်ခြင်း မရှိသည့် အဓိပ္ပာယ်မဲ့သော လူစားမျိုးဖြစ်သည်။ လူတိုင်းသည် ကိုယ့်ဘဝဖြင့်ကိုယ် အသက်ရှင်ကြသည်။ ရိုးသားခြင်းကို နေ့စဉ် လက်တွေ့လုပ်ဆောင်သော လူအချို့သည် ပျော်ရွှင်ပြီး သောကကင်းဝေးကာ ၎င်းတို့၏ စိတ်နှလုံးထဲတွင် လွတ်လပ်မှုနှင့် လွတ်မြောက်မှုကို ခံစားကြသည်။ ၎င်းတို့သည် မည်သည့်အရာမျှ မချို့တဲ့ဘဲ ပို၍ စိတ်လက်ချမ်းသာသော ဘဝများဖြင့် နေထိုင်ကြသည်။ လူတိုင်းက ဤသို့သော လူတို့နှင့် ပေါင်းသင်းဆက်ဆံခြင်းကို ပျော်မွေ့ပြီး ၎င်းတို့သည် လူတိုင်း၏ အားကျခြင်းခံရသောသူ အမှန်ပင်ဖြစ်ရပေမည်။ ထိုသို့သော လူတို့သည် ဘဝ၏အဓိပ္ပာယ်ကို နားလည်လာပြီးသား ဖြစ်သည်။ “ထိုပုဂ္ဂိုလ်သည် အမှန်တရားကို အမြဲပြောပြီး ပြုပြင်ခြင်း ခံခဲ့ရသည်မဟုတ်လော။ အင်း၊ ထိုအရာမှာ သူနှင့်ထိုက်တန်သော အရာပါတကား။ ငါ့ကိုကြည့်ပါ။ ငါသည် ငါ၏ ရည်ရွယ်ချက်များကို မြင်သာအောင် မပြသည့်အပြင် ယင်းတို့နှင့်ပတ်သက်၍ ပြောပြခြင်း သို့မဟုတ် ထုတ်ဖော်ခြင်း မရှိသောကြောင့် ငါသည် ပြုပြင်ခြင်းကို ခံရခြင်း၊ သို့မဟုတ် ဆုံးရှုံးမှုတစ်ခုခုကို ခံစားရခြင်း၊ သို့မဟုတ် လူအားလုံး၏ရှေ့တွင် မိမိကိုယ်ကို အခက်တွေ့အောင် လုပ်ခြင်းတို့ မရှိခဲ့ဖူးပေ။ ယင်းသည် ကောင်းမွန်ပေ၏။ မိမိတို့၏ ရည်ရွယ်ချက်များကို ကွယ်ဝှက်ကာ မည်သူ့ကိုမျှ ရိုးသားစွာ စကားမပြောဘဲ ၎င်းတို့ စဉ်းစားနေသည့်အရာကို အခြားသူများ မသိအောင် တားဆီးသော လူတို့သည် သာလွန်ပြီး ဉာဏ်ရည်ထက်မြက်မှု မြင့်မားသောသူများ ဖြစ်ကြသည်” ဟု စဉ်းစားသည့် မိုက်မဲသောလူအချို့ ရှိလေသည်။ သို့တစေ ဤလူတို့သည် လိမ်လည်လှည့်ဖြားခြင်းနှင့် လိမ္မာပါးနပ်မှု အရှိဆုံးသောသူများ ဖြစ်သည်ကို လူတိုင်းက မြင်တွေ့နိုင်သည်။ အခြားလူတို့သည် ထိုသူတို့အနီးတွင် အမြဲတမ်း သတိချပ်ပြီး ထိုသူတို့ထံမှ ခပ်ဝေးဝေးမှ ရှောင်ကြသည်။ လိမ်လည်လှည့်ဖြားသော လူတို့ကို မည်သူမျှ မိတ်ဆွေမဖွဲ့လိုပေ။ ဤသည်တို့မှာ ဖြစ်ရပ်မှန်များ မဟုတ်လော။ အကယ်၍ လူတစ်ဦးသည် မာယာကင်းပြီး အမှန်တရားကို မကြာခဏ ပြောတတ်လျှင်၊ သူသည် အခြားသူများထံ မိမိ၏စိတ်နှလုံးကို ဖော်ထုတ်ပြနိုင်လျှင်၊ ထို့ပြင် သူသည် အခြားလူတို့အပေါ် ထိခိုက်နစ်နာစေသော ရည်ရွယ်ချက်များ မရှိလျှင် ထိုသူသည် ရံဖန်ရံခါ ပညာမဲ့ဟန်တူပြီး မိုက်မဲစွာ ပြုမူကောင်း ပြုမူနိုင်သော်လည်း လူကောင်းတစ်ဦးအဖြစ် အများအားဖြင့် လက်ခံကြမည်ဖြစ်ပြီး လူတိုင်းက သူနှင့် ပေါင်းသင်းဆက်ဆံရန် အတော်ပင် လိုလားကြမည်ဖြစ်သည်။ လူတို့သည် ရိုးသားပြီး ကောင်းသောလူတို့နှင့် ပေါင်းသင်းဆက်ဆံသောအခါ အကျိုးကျေးဇူးများနှင့် လုံခြုံမှုအသိကို ခံစားရသည်မှာ အများအားဖြင့် လက်ခံထားသည့် အမှန်တရားတစ်ခု ဖြစ်သည်။ ရိုးသားပြီး သမ္မာတရားကို လိုက်စားသည့် ဘုရားသခင်ကို ယုံကြည်သူများကို အသင်းတော်ထဲရှိ အခြားသူများက ချစ်ကြသည်သာမက ဘုရားသခင်ကိုယ်တော်တိုင်လည်း ချစ်သည်။ ထိုသူတို့သည် သမ္မာတရားကို ရရှိသည်နှင့်တစ်ပြိုင်နက် စစ်မှန်သော သက်သေကို ပိုင်ဆိုင်ကြပြီး ဘုရားသခင်၏ အသိအမှတ်ပြုခြင်းကို ရရှိနိုင်ကြသည်။ ဤအရာက သူတို့ကို လူအားလုံးထဲမှ ကောင်းချီးအခံစားရဆုံး ဖြစ်စေသည်မဟုတ်လော။ သမ္မာတရားကို အနည်းငယ် နားလည်သောသူတို့က ဤကိစ္စကို ရှင်းလင်းစွာ သိမြင်ကြမည် ဖြစ်သည်။ သင်၏ ပြုမူနေထိုင်ပုံ၌ သင်သည် သမ္မာတရားကို ပိုင်ဆိုင်သည့် ကောင်းမွန်ရိုးသားသော လူတစ်ဦးဖြစ်အောင် ကြိုးစားသင့်သည်။ ဤနည်းအားဖြင့် သင်သည် အခြားသူများ၏ ချစ်ခြင်းကိုခံရမည်သာမက ဘုရားသခင်၏ ကောင်းချီးများကိုလည်း ရရှိလိမ့်မည်။ လောကီခေတ်ရေစီးကြောင်းများ နောက်လိုက်သည့် လူတစ်ဦး၏ အပြုအမူ မည်မျှကောင်းနိုင်သည်ဖြစ်စေ ၎င်းတို့သည် လူကောင်းတစ်ဦး မဟုတ်သေးပေ။ ဤအရာကို နားမလည်သော သူတို့သည် သမ္မာတရားကို သဘောပေါက်နားလည်ခြင်း မရှိသေးသော လူနုံလူအများ ဖြစ်ကြသည်။ သမ္မာတရားကို အမှန်တကယ် သဘောပေါက်နားလည်သော သူတို့က အသက်တာ၌ မှန်သောလမ်းကြောင်းကို လျှောက်ရန်၊ ရိုးသားသောလူများ ဖြစ်ရန်နှင့် ဘုရားသခင်‌နောက်လိုက်ရန် ရွေးချယ်ကြသည်။ ဤအရာများကို လုပ်ဆောင်ခြင်းအားဖြင့်သာ လူတစ်ဦးသည် ကယ်တင်ခြင်းကို ရရှိနိုင်သည်။ ဤသူတို့မှာ လူတို့အားလုံးအနက် အတော်ဆုံးများ ဖြစ်ကြ၏။

ဘုရားသခင်ကို ယုံကြည်ရန်နှင့် အသက်တာ၌ မှန်သော လမ်းကြောင်းကို လျှောက်လှမ်းရန်အတွက် အနည်းဆုံးအနေဖြင့် သင်သည် ဂုဏ်သိက္ခာနှင့် လူသားပုံသဏ္ဌာန်အတိုင်း အသက်ရှင်ရမည်၊ လူတို့၏ ယုံကြည်စိတ်ချမှုနှင့် ထိုက်တန်ပြီး တန်ဖိုးရှိသည်ဟု သ‌ဘောထားခြင်း ခံရမည်ဖြစ်သည်။ သင်၏ အကျင့်စာရိတ္တနှင့် တည်ကြည်မှုတွင် အနှစ်သာရရှိသည်၊ သင်သည် သင်ကတိထားသမျှ လုပ်ဆောင်ပြီး မိမိ၏စကားအတိုင်း တည်သည်ဟု လူတို့ ခံစားရမည်ဖြစ်သည်။ လူတို့က သင့်ကို ဤအတိုင်း တန်ဖိုးဖြတ်ရမည်။ သင်သည် သင့်စကားတည်ရန် ကျိန်းသေသည်၊ သင်ကတိပြုသည့်အရာကို လုပ်ဆောင်ရန် ကျိန်းသေသည်၊ သင့်အား တာဝန်ပေးထားသည့်အရာကို ကျေပွန်စွာနှင့် စိတ်နှလုံးအကြွင်းမဲ့သာမက သင့်အား တာဝန်အပ်နှင်းခဲ့သောလူအနေဖြင့် လုံးဝ အားရကျေနပ်သည်အထိ ဆောင်ရွက်ရန် ကျိန်းသေသည်ဟု လူတို့ပြောသင့်သည်။ ဤသည်မှာ မိမိစကားအတိုင်းတည်သည့် လူတစ်ဦးပင် မဟုတ်လော။ ဤသို့သော လူတို့သည် ဂုဏ်သိက္ခာဖြင့် အသက်ရှင်ကြသည် မဟုတ်လော။ (ဟုတ်ပါသည်။) မည်သူကမျှ မည်သည့်အရာကိုမျှ တာဝန်မပေးရဲစဖူးသော လူအချို့ရှိ၏။ အခြားသူများက ထိုသူတို့ကို အမှုကိစ္စများ တာဝန်ပေးသောအခါ၌ပင် ယင်းမှာ ၎င်းတို့က ပို၍ သင့်တော်သူ တစ်ဦးဦးကို ရှာမတွေ့သောကြောင့်၊ ထိုသူတို့သည်သာ ရွေးချယ်စရာ ဖြစ်သောကြောင့်ဖြစ်ပြီး လူတစ်ဦးဦးက ထိုသူတို့ကို စောင့်ကြပ်ဖို့ စီစဉ်ရဦးမည်ဖြစ်သည်။ ဤသည်မှာ မည်သို့သော လူစားမျိုးနည်း။ ယင်းမှာ ဂုဏ်သိက္ခာရှိသော လူတစ်ဦး ဟုတ်သလော။ (မဟုတ်ပါ။) ထိုသူတို့ပြောသမျှကို သင်တို့သည် ပိုင်းခြားစိစစ်ပြီး ဆန်းစစ်ရန် လိုသည်၊ ယင်းကို သင်တို့ ကြိုတွက်ရန်လိုသည့်အပြင် သူတို့၏ လေသံကို အာရုံစိုက်ပြီး သင့်အနီးအနားရှိ လူတို့ထံမှ အတည်ပြုချက်နှင့် မှန်ကန်ကြောင်း သက်သေပြချက်ကို ရှာဖွေရန်လိုသည်။ ထိုသူတို့က စကားတစ်ခုခု ပြောသောအခါဖြစ်စေ၊ တစ်စုံတစ်ခုနှင့် ပတ်သက်၍ ပြောဆိုသောအခါဖြစ်စေ သူတို့ကို ယုံကြည်စိတ်ချရသည့် အဆင့်မှာ သုညနားနီးနီး ဖြစ်လေသည်။ ထိုသူတို့ ပြောပြနေသည့်အရာမှာ ရှိကောင်းရှိနိုင်သော်လည်း ယင်းကို သူတို့ ပုံကြီးချဲ့နေခြင်း သို့မဟုတ် ဖော့ပြောနေခြင်း ဖြစ်မည်၊ သို့မဟုတ် ယင်းက လုံးဝ မရှိဘဲနှင့်၊ လုပ်ကြံပြောဆိုနေခြင်းသာ ဖြစ်ကောင်းဖြစ်နိုင်သည်။ သို့ဆိုလျှင် ထိုသူတို့က အဘယ့်ကြောင့် အမှုအရာများကို လုပ်ကြံပြောဆိုရသနည်း။ ထိုသူတို့သည် လူတို့ကို လှည့်ဖြားရန်၊ မိမိတို့ကို အလွန်ထက်မြက်ပြီး လုပ်နိုင်စွမ်းရှိသည်ဟု ထင်မြင်စေရန် အလိုရှိသောကြောင့် ဖြစ်သည်။ ယင်းမှာ သူတို့၏ ရည်မှန်းချက်ပန်းတိုင် ဖြစ်၏။ အခြားလူတို့က ဤကဲ့သို့သော လူပုဂ္ဂိုလ်များကို နှစ်သက်သလော။ (မနှစ်သက်ပါ။) ၎င်းတို့က သူတို့ကို အဘယ်မျှ မနှစ်သက်သနည်း။ လူတို့သည် ထိုကဲ့သို့သော လူများကို ရွံမုန်းပြီး အထင်အမြင်သေးကာ ထိုသူတို့ကို မည်သည့်အခါမျှ မတွေ့ဆုံခဲ့ဖူးလျှင် ပို၍ကောင်းမည်ဟုပင် ခံစားနိုင်သည်။ လူတို့သည် ထိုသို့သောလူများနှင့် အတူရှိနေသောအခါ သူတို့‌ ပြောသမျှအရာတိုင်းကို ယုံကြည်ခြင်း သို့မဟုတ် အတည်ယူခြင်း မရှိကြပေ။ ၎င်းတို့သည် စကားအနည်းငယ်သာ ပြောပြီး အပေါ်ယံကိစ္စ အချို့အကြောင်းကို သာမန်ကာလျှံကာ ပြောခြင်းဖြင့် ဟန်ဆောင်လုပ်ပြကြသည်။ ဤလူတို့က အမှန်တရားကို ပြောသောအခါ၌ပင် အခြားလူတို့က ထိုသူတို့ကို မယုံကြည်ကြပေ။ ဤကဲ့သို့သောလူကို လုံးလုံးလျားလျား အသုံးမကျသည့်အပြင် နိမ့်ကျသည်။ သူတို့ကို မည်သူမျှ တန်ဖိုးရှိသည်ဟု မယူဆပေ။ လူတစ်ဦး၏ အပြုအမူက ဤအဆင့်သို့ ရောက်သွားသောအခါ ထိုသူ၌ ဂုဏ်သိက္ခာ တစ်ခုတလေ ရှိသလော။ (မရှိပါ။) သူတို့ကို မည်သူမျှ တာဝန်မပေး၊ မည်သူမျှ မယုံကြည်၊ မည်သူမျှ မိမိ၏စိတ်ရင်းအတိုင်း မဆက်ဆံကြ၊ သူတို့ပြောသည့်အရာကို မည်သူမျှ မယုံကြည်ပေ။ အခြားလူတို့က နားထောင်ရုံထောင်ကြပြီး ထို့ထက် မပိုပေ။ ဤလူတို့က “ဤတစ်ကြိမ်တွင် ကျွန်ုပ် အမှန်တရားကို ပြောနေသည်” ဟု ပြောသောအခါ သူတို့ပြောနေသည့်အရာက မှန်ကန်နေလျှင်ပင် မည်သူမျှ မယုံကြည် သို့မဟုတ် မည်သည့် အာရုံစိုက်မှုမျှ မပေးကြပေ။ ထိုသူတို့က “ကျွန်ုပ်ပြောသမျှက အမှားချည်းသာ ဖြစ်သည်မဟုတ်၊ မှန်သလော” ဟု ပြောသောအခါ လူတို့က “သင် ပြောသည့်အရာ မှန်သည်ဖြစ်စေ၊ မှားသည်ဖြစ်စေ ပိုင်းခြားစိတ်ဖြာဖို့ အရေးမစိုက်။ သင်စကားပြောသည်ကို နားထောင်ရသည်မှာ အလွန်ပင်ပန်းသည်။ ကျွန်ုပ်သည် သင်၏ အကြောင်းရင်းများနှင့် ရည်ရွယ်ချက်များကို ပိုင်းခြားစိတ်ဖြာကာ ဆန်းစစ်ဖို့လိုပြီး ယင်းက ဒုက္ခသာလျှင် များလွန်းသည်။ ထိုသို့ပြုရင်း ကုန်သွားသည့်အချိန်ကို ဘုရားသခင်၏ နှုတ်ကပတ်တော်များမှ ကျမ်းပိုဒ်တစ်ပိုဒ်ကို ဆင်ခြင်နှလုံးသွင်းရန် သို့မဟုတ် ဓမ္မသီချင်းတစ်ပုဒ်ဆိုဖို့ သင်ယူရန်အတွက် အသုံးပြုနိုင်ပြီး ထိုအရာများပြုခြင်းမှ အကျိုးအမြတ်အချို့ကို အမှန်ပင် ရရှိမည်ဖြစ်သည်။ သင့်အား စကားပြောရာမှ မည်သည့်အရာကိုမျှ ကျွန်ုပ် မရရှိနိုင်ပေ။ သင်ပြောသည့် စကားတစ်ခွန်းမျှ မမှန်သည့်အပြင် ကျွန်ုပ်သည် သင်နှင့်လုံးဝ မပတ်သက်လို” ဟု ပြန်ပြောကြသည်။ ၎င်းတို့သည် ထိုသို့သော လူတို့ကို ဤပုံစံအတိုင်း စွန့်ခွာကြသည်။ ယခုခေတ်တွင် ဘာသာတရားမရှိသူများက “သင် သမ္မာတရားကို ကြားလိုသလော သို့မဟုတ် မုသားကိုသာ ကြားဖို့ ပို၍ လိုလားမည်လော” ဟု ပြောသည်ကို မကြာခဏ ကြားရလိမ့်မည်။ မည်သူမျှ မုသားများကို မကြားလိုပေ။ ထို့ကြောင့် အမြဲတမ်း လိမ်ညာပြီး မလိမ့်တပတ်လုပ်သော သူတို့သည် လူတို့အနက် အနိမ့်ကျဆုံး ဖြစ်၏။ တန်ဖိုးမရှိကြပေ။ ထိုသူတို့အား မိမိတို့၏ စိတ်ရင်းအတိုင်း ဆက်ဆံဖို့ သို့မဟုတ် မိတ်ဆွေဖွဲ့ဖို့ နေနေသာသာ၊ ထိုသူတို့ကို မည်သူမျှ အာရုံမစိုက်လိုကြ၊ သူတို့နှင့် မည်သူမျှ မပတ်သက်လိုကြပေ။ ထိုသို့သော လူတို့သည် အကျင့်စာရိတ္တ သို့မဟုတ် ဂုဏ်သိက္ခာတစ်ခုတလေ ရှိသလော။ (မရှိပါ။) ဤသို့သော လူတို့ကို တွေ့ဆုံသည့်သူတိုင်း သူတို့ကို ရွံမုန်းသွားကြမည်။ ထိုသူတို့သည် သူတို့၏ စကားများ၊ လုပ်ဆောင်ချက်များ၊ အကျင့်စာရိတ္တနှင့် တည်ကြည်မှုတွင် လုံးဝ ယုံကြည်စိတ်ချ၍မရပေ။ ထိုသို့သောလူများ၌ လုံးဝ အနှစ်သာရ မရှိပေ။ ထိုသူတို့သည် ဆုကျေးဇူးနှင့် ပါရမီရှိခဲ့ပါက သူတို့ကို လူတို့ နှစ်သက်ပြီး လေးစားမည်လော။ (မလေးစားပါ။) သို့ဆိုလျှင် လူတို့သည် တစ်ဦးနှင့်တစ်ဦး အဆင်ပြေရန်အလို့ငှာ မည်သည့်အရာ လိုအပ်သနည်း။ ၎င်းတို့၌ အကျင့်စာရိတ္တ၊ တည်ကြည်မှု၊ ဂုဏ်သိက္ခာနှင့် အခြားသူများက သူတို့၏ စိတ်ရင်းအတိုင်း ပွင့်ပွင်းလင်းလင်း ဆက်ဆံနိုင်သည့် လူတစ်ဦးဖြစ်ဖို့ လိုအပ်သည်။ ဂုဏ်သိက္ခာရှိသည့် လူတို့အားလုံး၌ ကိုယ်ရည်ကိုယ်သွေး အတိုင်းအတာတစ်ခု ရှိကာ တစ်ခါတစ်ရံ အခြားသူများနှင့် အဆင်မပြေသော်လည်း ရိုးသားကြသည့်အပြင် ထိုသူတို့အပေါ် ယုံမှားစေခြင်း သို့မဟုတ် လိမ်လည်လှည့်စားမှု မရှိပေ။ အခြားသူများက အခြေခံအားဖြင့် သူတို့ကို လေးစားသမှု ပြုကြသည်။ အဘယ့်ကြောင့်ဆိုသော် သူတို့က သမ္မာတရားကို လက်တွေ့လုပ်ဆောင်နိုင်သည်၊ ရိုးသားသည်၊ ဂုဏ်သိက္ခာ၊ တည်ကြည်မှုနှင့် အကျင့်စာရိတ္တ ရှိကြသည်။ သူတို့သည် အခြားသူများကို မည်သည့်အခါမျှ အခွင့်အရေးမယူကြ။ လူတို့ ဒုက္ခရောက်သောအခါ ကူညီကြသည်။ လူတို့ကို အသိတရားနှင့် အသိစိတ်ဖြင့် ဆက်ဆံကြပြီး သူတို့နှင့်ပတ်သက်၍ မည်သည့်အခါမျှ ရှောင်တခင် ထင်မြင်ချက် မပေးကြပေ။ အခြားလူတို့နှင့်ပတ်သက်၍ အကဲဖြတ်သောအခါ သို့မဟုတ် ဆွေးနွေးသောအခါ ဤသူတို့ပြောသမျှက တိကျမှန်ကန်သည်။ သူတို့သိသည့်အရာကို ပြောပြီး မသိသည့်အရာကို ပါးစပ်မသရမ်းကြပေ။ ကွန့်ညွန့်၍ စကားမပြောဘဲ သူတို့၏ စကားများကို အထောက်အထား သို့မဟုတ် ထောက်ခံချက်အဖြစ် အသုံးချနိုင်သည်။ တည်ကြည်မှုကို ပိုင်ဆိုင်သောသူတို့သည် စကားပြောပြီး ပြုမူလုပ်ဆောင်သောအခါ အတော်ပင် လက်တွေ့ကျပြီး ယုံကြည်စိတ်ချ၍ရသည်။ တည်ကြည်မှုမရှိသော လူတို့ကို မည်သူမျှ တန်ဖိုးရှိသည်ဟု မသတ်မှတ်ပေ။ သူတို့ ပြောသည့်အရာနှင့် လုပ်သည့်အရာကို မည်သူမျှ အာရုံမစိုက်၊ သို့မဟုတ် သူတို့၏ စကားများနှင့် လုပ်ဆောင်ချက်များကို အရေးကြီးသည်ဟု သဘောမထားသည့်အပြင် သူတို့ကို မည်သူမျှ မယုံကြည်ပေ။ ဤသည်မှာ သူတို့က မုသားအမြောက်အမြား ပြောပြီး ရိုးသားသောစကား အလွန်နည်းပါးစွာ ပြောသောကြောင့်၊ ယင်းမှာ သူတို့သည် လူတို့နှင့် ပေါင်းသင်းဆက်ဆံသောအခါ သို့မဟုတ် ထိုသူတို့အတွက် တစ်စုံတစ်ခု ပြုလုပ်သောအခါ ရိုးသားမှန်ကန်မှု ကင်းမဲ့သောကြောင့် ဖြစ်ကာ လူတိုင်းကို လိမ်လည်လှည့်စားပြီး ကျီစားဖို့ ကြိုးစားပြီး သူတို့ကို မည်သူမျှ မနှစ်သက်ပေ။ သင်တို့၏အမြင်၌ ယုံကြည်စိတ်ချ၍ရသောသူ တစ်စုံတစ်ဦးကို သင်တို့တွေ့ဖူးသလော။ သင်တို့သည် မိမိတို့ကိုယ်ကို အခြားလူတို့၏ ယုံကြည်မှုရထိုက်သည်ဟု ထင်သလော။ အခြားလူတို့က သင်တို့ကို ယုံကြည်နိုင်သလော။ အကယ်၍ လူတစ်ဦးက အခြားလူတစ်ဦး၏ အခြေအနေအကြောင်း သင့်အား မေးလျှင် သင်သည် ထိုသူကို သင့်ကိုယ်ပိုင် စိတ်ဆန္ဒအတိုင်း တန်ဖိုးဖြတ်ခြင်းနှင့် အကဲဖြတ်ခြင်း မပြုသင့်ပေ။ သင်၏ စကားများသည် တကယ်ဖြစ်ရမည်၊ မှန်ကန်တိကျရမည်ဖြစ်ပြီး အချက်အလက်နှင့် ကိုက်ညီရမည်။ သင် အမှန်တကယ် နားလည်သော မည်သည့်အရာကိုမဆို ပြောပြသင့်ပြီး သင် ထိုးထွင်းအမြင်မရှိသော အရာများအကြောင်း မပြောသင့်ပေ။ ထိုသူ့အပေါ် တရားမျှတမှု ရှိရမည်။ ယင်းမှာ စိတ်ချယုံကြည်ရသော ပြုမူလုပ်ဆောင်နည်းဖြစ်သည်။ သင်သည် အပေါ်ယံအဆင့် ဖြစ်ရပ်ကိုသာ လေ့လာစောင့်ကြည့်ထားပြီး သင်ပြောလိုသည့်အရာမှာ ထိုလူနှင့်ပတ်သက်၍ သင်၏ကိုယ်ပိုင် အကဲဖြတ်ချက်သာ ဆိုပါက သင်သည် ထိုလူအပေါ်၌ ကျိုးကြောင်းမဆင်ခြင်သော ဆုံးဖြတ်ချက်တစ်ခုကို မပေးရသည့်အပြင် သူ့ကို မစီရင်ရပေ။ သင်သည် သင်ပြောသည့်အရာကို “ဤသည်မှာ ကျွန်ုပ်၏ကိုယ်ပိုင် အကဲဖြတ်ချက်သာ ဖြစ်သည်” သို့မဟုတ် “ဤသည်မှာ ကျွန်ုပ် ခံစားရသည့်ပုံသာ ဖြစ်သည်” ဟူ၍ အစချီရမည်။ ထိုသို့ဖြင့် သင်၏ စကားများက အတော်လေး မျှတမည်ဖြစ်ပြီး သင်ပြောသည့်အရာကို ကြားပြီးနောက် တစ်ဖက်လူက သင့်စကား၏ ရိုးသားမှုနှင့် သင်၏ မျှတသော စိတ်ထားကို သတိပြုမိနိုင်မည် ဖြစ်ကာ သင့်ကို ယုံကြည်စိတ်ချနိုင်မည် ဖြစ်သည်။ ဤအရာကို ဖြစ်မြောက်အောင် လုပ်နိုင်မည်ဟု သင်တို့ သေချာသလော။ (မသေချာပါ။) ဤအရာက သင်တို့သည် အခြားသူများအပေါ် ထိုမျှ မရိုးသားကြောင်း၊ သင်တို့သည် ပြုမူနေထိုင်သည့်ပုံနှင့် အရေးကိစ္စများအား ကိုင်တွယ်သည့်ပုံ၌ ရိုးသားမှန်ကန်မှုနှင့် ရိုးသားသောစိတ်ထား ကင်းမဲ့ကြောင်း သက်သေပြသည်။ လူတစ်ဦးက သင့်ကို “ကျွန်ုပ် သင့်ကို ယုံကြည်ပါသည်။ ထိုလူနှင့်ပတ်သက်၍ သင် မည်သို့ ထင်သနည်း” ဟု မေးသည်ဆိုပါစို့။ ပြီးလျှင် သင်က “သူက ကောင်းပါသည်” ဟု ပြန်ဖြေသည်။ ထိုသူက “ပို၍အသေးစိတ် ကျအောင် ဖြေနိုင်မည်လော” ဟု မေးသည်။ ထိုအခါ သင်က “သူက လိမ္မာသည်။ သူက တာဝန်ထမ်းဆောင်သောအခါ အဖိုးအခ ပေးလိုစိတ်ရှိပြီး လူတို့နှင့် အဆင်ပြေသည်” ဟု ပြောသည်။ ဤပြောဆိုချက်သုံးခုထဲမှ တစ်ခုခုအတွက် လက်တွေ့ကျသော အထောက်အထား ရှိသလော။ ယင်းတို့က ထိုသူ၏ အကျင့်စာရိတ္တနှင့်ဆိုင်သည့် သက်သေအဖြစ် အသုံးချရန် လုံလောက်သလော။ မလုံလောက်ပေ။ သင်သည် ယုံကြည်၍ရသလော။ (မရပါ။) ဤပြောဆိုချက် သုံးခုအနက် မည်သည့်ပြောဆိုချက်တွင်မျှ အသေးစိတ်တစ်ခုတလေ မပါဝင်၊ ယင်းတို့သည် သိမ်းကျုံးဖော်ပြသော၊ အနှစ်သာရကင်းမဲ့သော၊ ဝတ်ကျေတမ်းကျေပြောသော စကားများသာ ဖြစ်၏။ အကယ်၍ သင်သည် ထိုသူနှင့် ယခုလေးတင်မှ တွေ့ဆုံထားပြီး ပုံပန်းသဏ္ဌာန်များကို အခြေခံ၍ ထိုသူကောင်းသည်ဟု ပြောနေသည်ဆိုပါက ယင်းသည် ပုံမှန်ဖြစ်မည်။ သို့သော် သင်သည် ထိုသူနှင့် အချိန်အတန်ကြာ အဆက်အသွယ်ရှိထားပြီးဖြစ်လျှင် ထိုသူနှင့်ပတ်သက်၍ ကြီးကြီးမားမား ပြဿနာအချို့ကို ရှာဖွေတွေ့ရှိနိုင်ပြီး ဖြစ်သင့်သည်။ လူတို့က ထိုသူနှင့်ပတ်သက်၍ သင်၏ စိတ်နှလုံး အတွင်းကျကျမှ သင်၏ ထင်မြင်ယူဆချက်နှင့် ရှုထောင့်အမြင်သည် မည်သည့်အရာဖြစ်သည်ကို ကြားလိုသော်လည်း သင်က စစ်မှန်သော သို့မဟုတ် နှိုင်းချိန်တတ်သော၊ သို့မဟုတ် အခရာဖြစ်သောအရာ တစ်ခုမျှ မပြောသဖြင့် သင့်ကို ယုံကြည်မည် မဟုတ်သည့်အပြင် သင့်ကို နောက်ထပ် ပေါင်းသင်းဆက်ဆံလိုမည် မဟုတ်ချေ။

ညီအစ်ကို မောင်နှမများနှင့် ပေါင်းသင်းဆက်ဆံသောအခါ ယင်းက သင့်အတွက် အကျိုးရှိဖို့အလို့ငှာ သူတို့အပေါ် ရင်ဖွင့်ပြောဆိုပြီး အချင်းချင်း ရင်းနှီးကျွမ်းဝင်ရမည် ဖြစ်သည်။ သင်၏ တာဝန်ကို ထမ်းဆောင်သည့်အခါ မိမိ၏စိတ်နှလုံးကို အရှိအတိုင်း ဖွင့်ပြကာ လူတို့ကို ရင်ဖွင့်ပြောဆိုခြင်းသည် သာ၍ပင် အရေးကြီး၏။ သို့မှသာလျှင် တစ်ဦးနှင့်တစ်ဦး သဟဇာတဖြစ်စွာ ပူးပေါင်းဆောင်ရွက်နိုင်မည် ဖြစ်၏။ သို့သော် လူတစ်ဦးက သင့်အား သူ၏ စိတ်ရင်းအတိုင်း မဆက်ဆံပါက၊ သူသည် သမ္မာတရားကို လက်မခံသောသူတစ်ဦး ဖြစ်ပါက၊ ထိုအစား အလွန် လှည့်ဖြားတတ်သောလူတစ်ဦးဖြစ်ပါက သင့်အနေဖြင့် သူ့အား သင့်စိတ်ရင်းအတိုင်း ဆက်ဆံခြင်းက မိုက်မဲရာကျမည်ဖြစ်ပြီး ထိုသို့ပြုခြင်းက အလွယ်တကူ ဒုက္ခရောက်စေနိုင်သည်။ ညီအစ်ကို မောင်နှမများနှင့် မည်သို့ပေါင်းသင်းဆက်ဆံရမည်ဟူသည့် စည်းမျဉ်းများ ရှိသင့်သည်။ သင်သည် ဘုရားသခင်ကို အမှန်တကယ် ယုံကြည်ပြီး သမ္မာတရားအား လက်ခံနိုင်သော လူတို့ကိုသာ သင့်စိတ်ရင်းအတိုင်း ဆက်ဆံသင့်ပြီး တကယ့်ကို ပွင့်လင်းသင့်သည်။ ဆိုးယုတ်သော လူတို့နှင့် မယုံကြည်သူများအား သင့်စိတ်ရင်းအတိုင်း ဆက်ဆံလျှင် သင်သည် မိုက်မဲရာကျပြီး မသိနားမလည်သည့်အပြင် ဉာဏ်ပညာ၌ ချို့တဲ့ခြင်း ဖြစ်သည်။ ဘုရားသခင်ကို အမှန်တကယ် ယုံကြည်ပြီး သမ္မာတရားကို လက်ခံနိုင်သော ညီအစ်ကို မောင်နှမများထံ၌သာ သင့်စိတ်ရင်းအတိုင်း ဆက်ဆံရမည်။ လှည့်ဖြားတတ်သောလူများ၊ နားဝေတိမ်တောင်ဖြစ်သောလူများ၊ ဆိုးယုတ်သော လူများနှင့် မယုံကြည်သူများဖြစ်သည့် သမ္မာတရားအား လက်ခံမှုတစ်ခုမျှ လုံးဝမရှိသော လူတို့သည် ညီအစ်ကိုမောင်နှမများ မဟုတ်ကြပေ။ မည်သည့်အရာကို လုပ်သည်ဖြစ်စေ ထိုသူတို့အား သင့်စိတ်ရင်းအတိုင်း မဆက်ဆံနှင့်။ ထိုသူတို့အား သင့်စိတ်ရင်းအတိုင်း ဆက်ဆံခြင်းသည် နတ်ဆိုးများအား သင့်စိတ်ရင်းအတိုင်း ဆက်ဆံခြင်းပင်ဖြစ်ပြီး နောက်ဆုံးတွင် သင့်အား ထိုသူတို့၏ အကြံအစည်များနှင့် ထောင်ချောက်များ၏ သားကောင်ဖြစ်ခြင်းဆီသို့ ခေါ်ဆောင်သွားနိုင်ဖွယ် ရှိလေသည်။ ခေါင်းဆောင်များနှင့် အမှုဆောင်များကြားတွင် အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များရှိပြီး ယုံကြည်သူများကြားတွင် အယောင်ဆောင် ယုံကြည်သူများနှင့် မယုံကြည်သူများ ရှိကြ၏။ ဤလူတို့ မည်သူမျှ ညီအစ်ကို မောင်နှမများ မဟုတ်ကြသဖြင့် မည်သည့်အရာကို ပြုလုပ်သည်ဖြစ်စေ ထိုသူတို့ကို ညီအစ်ကိုမောင်နှမများကဲ့သို့ မမှတ်ယူနှင့်။ ကြင်နာတတ်ပြီး သမ္မာတရားကို ချစ်သောသူတို့၊ သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်သော သူတို့သာလျှင် ညီအစ်ကိုမောင်နှမများ ဖြစ်ပြီး စစ်မှန်သော ဤညီအစ်ကို‌ မောင်နှမများနှင့် ပေါင်းသင်းဆက်ဆံသောအခါ သင်၏စိတ်ရင်းအတိုင်း သူတို့ကို ဆက်ဆံရမည်။ သူတို့အား တကယ်ပင် ပွင့်လင်းရမည်ဖြစ်ပြီး သို့မှသာ သင်တို့အနေဖြင့် တစ်ဦးနှင့်တစ်ဦး ချစ်ရန်နှင့် သင်၏တာဝန်များကို ထမ်းဆောင်စဉ် သဟဇာတကျကျ ပူးပေါင်းဆောင်ရွက်ရန် ဖြစ်နိုင်ခြေရှိမည် ဖြစ်သည်။ တစ်ခါတစ်ရံ လူနှစ်ဦး ပေါင်းသင်းဆက်ဆံသောအခါ သူတို့၏ ပင်ကိုစရိုက်ချင်းက ပဋိပက္ခဖြစ်သည်၊ သို့မဟုတ် သူတို့၏ မိသားစုပတ်ဝန်းကျင်များ၊ နောက်ခံအခြေအနေများ သို့မဟုတ် စီးပွားရေးအခြေအနေများက တန်းတူမရှိပေ။ သို့တစေ ထိုလူနှစ်ဦးက အချင်းချင်း မိမိတို့၏ စိတ်ရင်းများအတိုင်း ဆက်ဆံနိုင်ပြီး မိမိတို့၏ အရေးကိစ္စများနှင့်ပတ်သက်၍ လုံးလုံးလျားလျား ပွင့်လင်းနိုင်ကာ မည်သည့်မုသား သို့မဟုတ် လိမ်လည်လှည့်ဖြားမှုမျှ မပါဘဲ ပြောဆိုနိုင်သည့်အပြင် အချင်းချင်း မိမိတို့၏ စိတ်ရင်းအတိုင်း ဆက်ဆံနိုင်သည်ဆိုပါက ဤနည်းဖြင့် သူတို့သည် စစ်မှန်သော မိတ်ဆွေများဖြစ်လာနိုင်မည် ဖြစ်သည်။ ယင်းမှာ သိကျွမ်းရင်းနှီးသော မိတ်ဆွေများ ဖြစ်လာခြင်းကို ဆိုလိုသည်။ တစ်ဖက်လူ၌ အခက်အခဲတစ်ခု ရှိသောအခါ သူတို့က သင့်ကို လိုက်ရှာပြီး အခြားမည်သူမျှ လိုက်ရှာမည် မဟုတ်သည့်အပြင် သူတို့ကို ကူညီရန်အတွက် သင့်ကိုသာ ယုံကြည်စိတ်ချမည် ဖြစ်သည်။ အကယ်၍ သင်သည် သူတို့အား အပြစ်ဖော်ဆုံးမလျှင်ပင် သူတို့က စိတ်ထဲထည့်မည်မဟုတ်ပေ။ အဘယ့်ကြောင့်ဆိုသော် သင်သည် ရိုးသားမှန်ကန်သော စိတ်နှလုံးရှိသည့် ရိုးသားသော လူတစ်ဦးဖြစ်မှန်း သူတို့သိကြ၍ဖြစ်၏။ သင့်ကို သူတို့ ယုံကြည်စိတ်ချသောကြောင့် သင် မည်သည့်အရာ ပြောသည်ဖြစ်စေ၊ သူတို့ကို မည်သို့ဆက်ဆံသည်ဖြစ်စေ သူတို့ နားလည်နိုင်မည်ဖြစ်သည်။ သင်တို့သည် ထိုသို့သောလူများ ဖြစ်နိုင်သလော။ သင်တို့သည် ထိုသို့သောလူများ ဟုတ်သလော။ မဟုတ်လျှင် သင်သည် ရိုးသားသောလူ မဟုတ်ပေ။ အခြားသူများနှင့် ပေါင်းသင်းဆက်ဆံသောအခါ ပထမဦးစွာ သူတို့အား သင်၏ စစ်မှန်သော စိတ်နှလုံးနှင့် ရိုးသားမှန်ကန်မှုကို သတိပြုမိစေရမည်။ စကားပြောဆိုခြင်း၊ အတူတကွ အလုပ်လုပ်ဆောင်ခြင်းနှင့် အခြားသူတို့နှင့် ထိတွေ့ဆက်ဆံခြင်းတို့၌ တစ်စုံတစ်ယောက်၏ စကားများသည် ဝတ်ကျေတမ်းကျေနိုင်ခြင်း၊ ပုံသေနည်းဆန်ခြင်း၊ နားထောင်ကောင်းရုံဖြစ်ခြင်း၊ မြှောက်ပင့်ပြောဆိုခြင်း၊ တာဝန်မဲ့ခြင်းနှင့် စိတ်ကူးများကို အခြေခံခြင်းတို့ ဖြစ်နေပါက သို့တည်းမဟုတ် သူသည် အခြားသူတို့၏ မျက်နှာသာကို ရရှိရန်သက်သက် ပြောဆိုပါက ထိုသူ၏ စကားများ၌ အစစ်အမှန် တစ်စုံတစ်ရာမျှ မပါဝင်သည့်အပြင် သူသည် အနည်းငယ်မျှပင် ရိုးသားဖြောင့်မတ်ခြင်း မရှိချေ။ ဤသည်မှာ အခြားသူများက မည်သူပင်ဖြစ်စေ၊ ထိုအခြားသူများနှင့် သူတို့၏ ပေါင်းသင်းဆက်ဆံသည့် နည်းလမ်းဖြစ်သည်။ ဤသို့သောသူတွင် ရိုးသားသောစိတ်နှလုံးမရှိပေ။ ဤသည်မှာ ရိုးသားသောလူ မဟုတ်ပေ။ လူတစ်ဦးသည် အပျက်သဘောဆောင်သော အခြေအနေတစ်ခု၌ ရှိနေပြီး သူက သင့်အား “ကျွန်ုပ် လွန်စွာ အပျက်သဘောဆောင်နေသည်မှာ အတိအကျ အဘယ်အတွက်ကြောင့် ဖြစ်ရသည်ကို ကျွန်ုပ်အား ပြောပါ။ ယင်းကို ကျွန်ုပ် လုံးဝ သဘောမပေါက်နိုင်ပါ” ဟု ရိုးသားမှန်ကန်စွာ ပြောသည်ဆိုပါစို့။ ထို့အပြင် အမှန်မှာ သင်၏ စိတ်နှလုံးထဲတွင် သူ့ပြဿနာကို တကယ်နားလည်သော်လည်း သူ့ကို ပြောပြမည့်အစား “ဘာမျှမဟုတ်ပါ။ သင်သည် အပျက်သဘောဆောင်နေခြင်းမရှိပါ။ ကျွန်ုပ်လည်း ထိုသို့ ဖြစ်တတ်သည်” ဟု ပြောသည်ဆိုပါစို့။ ဤစကားများမှာ ထိုသူအတွက် ကြီးမားသော နှစ်သိမ့်မှုတစ်ခု ဖြစ်သော်လည်း သင့်စိတ်ထားက ရိုးသားမှန်ကန်ခြင်း မရှိပေ။ သင်သည် ထိုသူ့အပေါ် ဝတ်ကျေတမ်းကျေ ဖြစ်နေသည်။ သူ့ကို ပို၍ စိတ်ချမ်းသာစေပြီး ဖြေသိမ့်ဖို့ရန်အတွက် သင်သည် သူ့အား ရိုးသားစွာ စကားပြောခြင်းကို ရှောင်ကြဉ်ခဲ့ပြီဖြစ်သည်။ သူ့အနေဖြင့် သူ၏ အပျက်သဘောဆောင်ခြင်းကို စွန့်ပစ်နိုင်ရန်အလို့ငှာ သင်သည် သူ့ကို အလေးအနက် ကူညီနေခြင်းမရှိသည့်အပြင် သူ၏ပြဿနာကို ထင်ထင်ရှားရှား ပြသခြင်းမရှိပေ။ သင်သည် ရိုးသားသော လူတစ်ဦး ပြုလုပ်သင့်သည့်အရာကို မပြုလုပ်ခဲ့သေးပေ။ သူ့အား နှစ်သိမ့်ရန်နှင့် သင်တို့အကြား ခပ်တန်းတန်းဖြစ်ခြင်း သို့မဟုတ် သ‌ဘောထားကွဲလွဲခြင်း မရှိအောင် သေချာစေဖို့ ကြိုးစားရန်အလို့ငှာ သင်သည် သူ့အပေါ် ဝတ်ကျေတမ်းကျေ ဖြစ်နေလျက်ရှိကာ ဤသည်မှာ ရိုးသားသော လူတစ်ဦးဖြစ်နေခြင်း မဟုတ်ချေ။ သို့ဆိုလျှင် ရိုးသားသော လူတစ်ဦးဖြစ်ရန်အတွက် ဤအခြေအနေမျိုးကို ကြုံတွေ့သောအခါ မည်သည့်အရာကို လုပ်သင့်သနည်း။ သင်သည် သူ့အား သင် မြင်တွေ့ခဲ့ပြီး ခွဲခြားသိမြင်ခဲ့ပြီးသောအရာကို ပြောပြရန်လိုသည်။ “ကျွန်ုပ်တွေ့ရှိခဲ့သည့်အရာနှင့် တွေ့ကြုံခဲ့သည့်အရာကို သင့်အား ပြောပြမည်။ ကျွန်ုပ်ပြောသည့်အရာ မှန်သည်၊ မှားသည်ကို သင်ဆုံးဖြတ်ပါ။ မှားလျှင် သင် လက်ခံစရာ မလိုပါ။ မှန်လျှင် သင် လက်ခံမည်ဟု မျှော်လင့်သည်။ သင့်အနေဖြင့် နားထောင်ရခက်ပြီး သင့်အား စိတ်ဆင်းရဲစေသည့်အရာတစ်ခုကို ကျွန်ုပ်ပြောပြပါက ယင်းကို ဘုရားသခင်ထံမှ သင် ခံယူနိုင်မည်ဟု ကျွန်ုပ်မျှော်လင့်သည်။ ကျွန်ုပ်၏ ရည်ရွယ်ချက်နှင့် ရည်မှန်းချက်မှာ သင့်ကို ကူညီရန်ဖြစ်သည်။ ဤအရေးကိစ္စကို ကျွန်ုပ် ရှင်းလင်းစွာ သိမြင်သည်။ သင်သည် အရှက်ခွဲခံရပြီဖြစ်ကာ သင့်ကို မည်သူမျှ ချီးပင့်မြှောက်စားမနေကြဟု သင်ခံစားရပြီး သင့်ကို အခြားလူတိုင်းက အထင်သေးသည်၊ သင်သည် တိုက်ခိုက်ခံနေရသည်ဟု ယူဆခြင်းနှင့် ဤမျှလောက် မတရားပြုခံရခြင်းမျိုး တစ်ခါမျှ မရှိခဲ့ဖူးဟု ခံစားရခြင်းတို့ကြောင့် ယင်းကို သင် လက်မခံနိုင်သည့်အပြင် အပျက်သဘောဆောင်လာခြင်းဖြစ်သည်။ ဤသည်မှာ အမှန်တကယ် ဖြစ်ပျက်နေသည့်အရာ ဟုတ်သလော၊ သင် မည်သို့ထင်သနည်း” ဟူ၍ဖြစ်သည်။ ထိုအခါ ဤအရာကို ကြားရပြီးနောက် သူက ယင်းမှာ အမှန်တကယ်ဖြစ်သည့် အခြေအနေဖြစ်မှန်း ခံစားရလေသည်။ ဤသည်မှာ သင်၏ စိတ်နှလုံးထဲ၌ အမှန်တကယ်ရှိသည့် အရာပင်ဖြစ်သော်လည်း သင်သည် ရိုးသားသော လူတစ်ဦး မဟုတ်ပါက ယင်းကို သင် ပြောမည်မဟုတ်ပေ။ သင်က “ကျွန်ုပ်လည်း မကြာခဏ အပျက်သဘောဆောင်တတ်သည်” ဟု ပြောကာ တစ်ဖက်လူက လူတိုင်း အပျက်သဘောဆောင်တတ်သည်ဟု ကြားရသောအခါ သူ့အနေဖြင့် အပျက်သဘောဆောင်သည်မှာ ပုံမှန်ဖြစ်သည်ဟု ထင်မှတ်ပြီး အဆုံးတွင် သူ၏ အပျက်သဘောဆောင်ခြင်းကို မစွန့်ပစ်တော့ချေ။ သင်သည် ရိုးသားသော လူတစ်ဦးဖြစ်ပြီး သူ့ကို ရိုးသားသော စိတ်ထားနှင့် ရိုးသားသော စိတ်နှလုံးဖြင့် ကူညီလျှင် သူ့အား သမ္မာတရားကို နားလည်ရန်နှင့် သူ၏ အပျက်သဘောဆောင်ခြင်းကို စွန့်ပစ်ရန်အတွက် ကူညီနိုင်မည်ဖြစ်သည်။

ရိုးသားမှုကို လက်တွေ့လုပ်ဆောင်ခြင်းက ရှုထောင့်များစွာ ခြုံငုံသည်။ တစ်နည်းအားဖြင့် ရိုးသားခြင်းအတွက် စံနှုန်းသည် အကြောင်းအရာတစ်ခုတည်းမှတစ်ဆင့် ရရှိခြင်းမဟုတ်ပေ။ သင်သည် မရိုးသားနိုင်မီတွင် အကြောင်းအရာများစွာ၌ စံနှုန်းဖြင့် ကိုက်ညီရမည်။ လူအချို့က ရိုးသားဖို့ရန်အတွက် မလိမ်ညာမိဖို့သာလိုသည်ဟု အစဉ် ထင်မြင်ကြသည်။ ဤအမြင်မှာ မှန်ကန်သလော။ ရိုးသားခြင်းသည် မလိမ်ညာခြင်းသာ ပါဝင်သလော။ မဟုတ်ပေ။ အခြားရှုထောင့်အချို့နှင့်လည်း ဆက်နွှယ်နေသည်။ ရှေးဦးစွာ သင်သည် မည်သည့်အရာကို ရင်ဆိုင်ရသည်ဖြစ်စေ၊ သင်ကိုယ်တိုင်၏ မျက်စိဖြင့် မြင်ပြီးသောအရာ၊ သို့မဟုတ် တခြားတစ်ယောက်ယောက်က သင့်အား ပြောပြသည့်အရာတစ်ခုဖြစ်စေ၊ လူတို့နှင့် အပြန်အလှန်ဆက်ဆံခြင်း၊ သို့မဟုတ် ပြဿနာတစ်ခုကို ဖြေရှင်းခြင်းဖြစ်စေ၊ သင်ထမ်းဆောင်သင့်သည့် တာဝန်၊ သို့မဟုတ် ဘုရားသခင်က သင့်အား အပ်နှံထားသည့်အရာဖြစ်စေ သင်သည် ယင်းကို ရိုးသားသော စိတ်နှလုံးတစ်ခုဖြင့် အစဉ် ချဉ်းကပ်ရမည်။ ရိုးသားသော စိတ်နှလုံးတစ်ခုဖြင့် အမှုအရာများကို ချဉ်းကပ်ခြင်းအား မည်သို့ လက်တွေ့လုပ်ဆောင်သင့်သနည်း။ မိမိထင်သည့်အရာကို ပြောပြီး ရိုးသားစွာ စကားပြောလော့။ အနှစ်မရှိသော၊ ဟိတ်ဟန်များသော သို့မဟုတ် ကြားကောင်းသော စကားများကို မပြောနှင့်။ မြှောက်ပင့်သော၊ သို့မဟုတ် သူတော်ကောင်းယောင်ဆောင်သော မှားယွင်းသည့်အရာများကို မပြောဘဲ၊ သင်၏စိတ်နှလုံးတွင်ရှိသော စကားများကို ပြောဆိုလော့။ ဤသည်မှာ ရိုးသားသောသူတစ်ယောက် ဖြစ်ခြင်းဖြစ်သည်။ သင်၏ စိတ်နှလုံးတွင်ရှိသော မှန်ကန်သော အတွေးအမြင်များကို ဖော်ပြခြင်းဟူသည့် ဤသည်မှာ ရိုးသားသောသူများ လုပ်ဆောင်ရမည့်အရာဖြစ်သည်။ သင်ထင်သည့်အရာနှင့် သင့်စိတ်နှလုံးထဲတွင် မျိုသိပ်ထားသည့် စကားများကို မည်သည့်အခါမျှ မပြောသကဲ့သို့၊ သင်ပြောဆိုသည့်အရာသည် သင်ထင်သည့်အရာနှင့် အစဉ် ကွဲလွဲနေလျှင်၊ ဤသည်မှာ ရိုးသားသူတစ်ယောက် လုပ်ဆောင်သည့်အရာ မဟုတ်ပေ။ ဥပမာ သင်သည် သင်၏တာဝန်ကို ကောင်းစွာ မထမ်းဆောင်ဟု ဆိုပါစို့၊ လူတို့က မည်သို့ဖြစ်သည်ကို မေးကြသောအခါ သင်က “ငါ့တာဝန်ကို ကောင်းကောင်းလုပ်ချင်ပေမဲ့ အကြောင်းအမျိုးမျိုးကြောင့် မလုပ်ရသေးဘူး” ဟု ပြောသည်။ အမှန်တကယ်တွင် သင်က လုံ့လမရှိသည်ကို သင်၏ စိတ်နှလုံးထဲတွင် သိပေသည်။ သို့သော် သင်က အမှန်အတိုင်း မပြောပေ။ ထိုအစား သင်သည် အမှန်တရားများကို ဖုံးဖိပြီး တာဝန်ကို ရှောင်ရှားရန်အတွက် အကြောင်းပြချက်များ၊ မှန်ကန်ကြောင်းပြဆိုချက်များ၊ ဆင်ခြေများမျိုးစုံ ရှာဖွေသည်။ ဤသည်မှာ ရိုးသားသောသူတစ်ယောက်က လုပ်ဆောင်သောအရာ ဖြစ်သလော။ (မဟုတ်ပါ။) သင်သည် ဤအရာများကိုပြောပြီး လူတို့ကို အရူးလုပ်ကာ ဖြစ်သလိုလုပ်ဆောင်သည်။ သို့သော် သင့်အတွင်းတွင် ရှိသည့်အရာ၊ သင့်အတွင်းရှိ ရည်ရွယ်ချက်များ၏ အနှစ်သာရသည် ဖောက်ပြန်ပျက်စီးသော စိတ်သဘောထားတစ်ခု ဖြစ်သည်။ သင်သည် သင့်အတွင်းရှိ အမှုအရာများနှင့် ရည်ရွယ်ချက်များကို ဖွင့်ပြပြီး ယင်းတို့ကို စိတ်ဖြာလေ့လာခြင်း မပြုနိုင်လျှင်၊ ယင်းတို့ကို သန့်စင်နိုင်မည်မဟုတ်ပေ။ ဤသည်မှာ အသေးအဖွဲကိစ္စမဟုတ်ပေ။ သင်သည် မှန်ကန်စွာဖြင့် “ငါ့တာဝန်ကို လုပ်တဲ့နေရာမှာ ငါ နည်းနည်းအချိန်ဆွဲနေတယ်။ ဝတ်ကျေတမ်းကျေလုပ်ပြီး အာရုံမစိုက်ဘူး။ စိတ်ရွှင်နေတဲ့အခါမှာ နည်းနည်းအားစိုက်နိုင်တယ်။ စိတ်မကြည်တဲ့အခါမှာ အားလျော့ပြီး အားမစိုက်ချင်သလို၊ အသွေးအသား သက်သာမှုကို တပ်မက်တယ်။ ဒါကြောင့် တာဝန်ထမ်းဆောင်ဖို့ ငါ ကြိုးစားတာတွေက မထိရောက်ဘူး။ ပြီးခဲ့တဲ့သုံးလေးရက်မှာ အခြေအနေက ပြောင်းလဲနေတယ်။ ငါ အစွမ်းကုန်လုပ်ဖို့၊ ထိရောက်မှု တိုးတက်စေဖို့၊ ငါ့တာဝန်ကို ကောင်းကောင်းထမ်းဆောင်ဖို့ ငါ ကြိုးစားနေပါတယ်” ဟူ၍ ပြောဆိုရမည်။ ဤသည်မှာ စိတ်နှလုံးအတွင်းမှ ပြောဆိုခြင်းဖြစ်သည်။ အခြားသော စကားပြောဆိုသည့်နည်းလမ်းမှာ စိတ်နှလုံးအတွင်းမှ မဟုတ်ပေ။ ပြုပြင်ခြင်းခံရမည်ကိုလည်းကောင်း၊ သင်၏ပြဿနာများကို လူများ ရှာဖွေတွေ့ရှိမည်ကိုလည်းကောင်း၊ လူများက သင့်ကို တာဝန်ခံခိုင်းမည်ကိုလည်းကောင်း သင်ကြောက်ရွံ့သောကြောင့် သင်သည် အမှန်တရားများကို ဖုံးဖိရန် အကြောင်းပြချက်၊ မှန်ကန်ကြောင်းပြဆိုချက်နှင့် ဆင်ခြေမျိုးစုံကို ရှာတွေ့ခဲ့သည်။ ပြုပြင်ခြင်းခံရခြင်းကို ရှောင်ရှားရန်အလို့ငှာ ရှေးဦးစွာ အခြားလူများကို အခြေအနေနှင့်ပတ်သက်ပြီး ပြောဆိုခြင်းအား ရပ်တန့်စေပြီးနောက်တွင် တာဝန်ကို သင် လွှဲပြောင်းပေးသည်။ ဤသည်မှာ သင့် အလိမ်အညာများ၏ အရင်းအမြစ်ဖြစ်သည်။ လိမ်ညာသူများက မည်မျှစကားပြောဆိုသည်ဖြစ်စေ ၎င်းတို့ပြောဆိုသည့် အချို့သောအရာများက မှန်ကန်ပြီး အဖြစ်မှန်ဖြစ်ဖို့ သေချာသည်။ သို့သော် ၎င်းတို့ပြောဆိုသည့် အဓိကကျသောအရာအချို့က မမှန်ကန်မှုအနည်းငယ်နှင့် ၎င်းတို့၏ ရည်ရွယ်ချက်အနည်းငယ် ပါဝင်လိမ့်မည်။ ထို့ကြောင့် မည်သည်က မှန်ကန်ပြီး မည်သည်က မှားယွင်းသည်ကို ပိုင်းခြားသိမြင်ပြီး ခွဲခြားရန် အလွန်အရေးကြီးသည်။ သို့ရာတွင် ဤသည်မှာ လုပ်ဆောင်ရန် မလွယ်ကူပေ။ ၎င်းတို့ပြောဆိုသည့် အချို့သောအရာများသည် အစွန်းအထင်းရှိပြီး တန်ဆာဆင်ထားခြင်း ရှိလိမ့်မည်။ ၎င်းတို့ပြောဆိုသည့် အချို့အရာများသည် အမှန်တရားများနှင့် ကိုက်ညီလိမ့်မည်ဖြစ်ပြီး အချို့အရာများသည် အမှန်တရားများနှင့် ဆန့်ကျင်လိမ့်မည်။ ထိုသို့ဖြင့် အမှန်တရားများ၊ လုပ်ကြံထားသောအရာများက ရောထွေးလျက်၊ အမှန်နှင့် အမှားကို ခွဲခြားသိမြင်ရန် ခက်ခဲသည်။ ဤသည်မှာ အလှည့်စားဆုံးသောသူဖြစ်ပြီး ခွဲခြားဖော်ထုတ်ရန် အခက်ခဲဆုံးဖြစ်သည်။ ၎င်းတို့သည် သမ္မာတရားကို လက်မခံနိုင်လျှင်၊ သို့မဟုတ် ရိုးသားမှုကို လက်တွေ့မလုပ်ဆောင်နိုင်လျှင် သေချာပေါက် ဖယ်ရှားရှင်းလင်းခြင်း ခံရမည်။ ဤသို့ဆိုလျှင် လူတို့ရွေးချယ်သင့်သည့် လမ်းကြောင်းမှာ မည်သည့်လမ်းကြောင်း ဖြစ်သနည်း။ မည်သည့်လမ်းကြောင်းက ရိုးသားခြင်းကို လက်တွေ့လုပ်ဆောင်ရန် နည်းလမ်းဖြစ်သနည်း။ သင်တို့သည် သမ္မာတရားကို ပြောဆိုပြီး သင်တို့၏ တကယ့်အခြေအနေများနှင့် ပြဿနာများကို ပွင့်လင်းစွာ မိတ်သဟာယဖွဲ့နိုင်ရန် သင်ယူသင့်သည်။ ဤသည်မှာ ရိုးသားသောသူများ လက်တွေ့လုပ်ဆောင်ပုံ ဖြစ်ပြီး ထိုသို့သော လက်တွေ့လုပ်ဆောင်မှုက မှန်ကန်ပေသည်။ အသိတရားနှင့် အသိစိတ်ကို ပိုင်ဆိုင်သော လူတို့အားလုံးသည် ရိုးသားရန်အတွက် ကြိုးပမ်းလိုစိတ် ရှိကြသည်။ ရိုးသားသော လူတို့သည်သာ အမှန်တကယ် ပျော်ရွှင်ပြီး အေးချမ်းသည့်အပြင် ဘုရားသခင်အပေါ် ကျိုးနွံနာခံခြင်းကို ရရှိဖို့အတွက် သမ္မာတရားကို လက်တွေ့လုပ်ဆောင်ခြင်းဖြင့်သာ လူတစ်ဦးသည် စစ်မှန်သော ပျော်ရွှင်မှုကို ခံစားရနိုင်သည်။

လူတို့သည် ရိုးသားခြင်းကို တွေ့ကြုံသည့်အခါ လက်တွေ့ကျသော ပြဿနာများစွာ ပေါ်ပေါက်လာသည်။ တစ်ခါတစ်ရံ ၎င်းတို့သည် မတွေးဘဲ စကားပြောပြီး ခဏတာ ချွတ်ချော်ကာ မုသားကိုဆိုကြသည်။ အဘယ့်ကြောင့်ဆိုသော် ၎င်းတို့သည် မှားယွင်းသော စေ့ဆော်မှု သို့မဟုတ် ရည်ရွယ်ချက်၊ သို့မဟုတ် ဝင့်ဝါမှုနှင့် မာန်မာန၏ လွှမ်းမိုးခြင်းကို ခံရပြီးလျှင် ရလဒ်အနေဖြင့် ယင်းကို ဖုံးကွယ်ရန်အတွက် မုသားများကို ပို၍ပို၍ ဆက်ပြောနေရသည်။ အဆုံးတွင် ၎င်းတို့သည် စိတ်နှလုံးထဲ၌ မအေးချမ်းသော်လည်း ထိုမုသားများကို ပြန်နုတ်၍ မရတော့ပေ။ ၎င်းတို့သည် မိမိတို့၏ အမှားများကို ပြုပြင်ရန်၊ မိမိတို့သည် မုသားဆိုခဲ့မိကြောင်း ဝန်ခံရန်အတွက် သတ္တိမရှိသည့်အပြင် ၎င်းတို့၏ အမှားများက ဤပုံစံအတိုင်း ဆက်ကာဆက်ကာ သွားနေတော့သည်။ ဤသို့ဖြစ်ပြီးနောက်တွင် ၎င်းတို့၏ စိတ်နှလုံးများကို ကျောက်ဆောင်ကြီးက ဖိထားသကဲ့သို့ အစဉ်သဖြင့် ဖြစ်နေလေတော့သည်။ ၎င်းတို့သည် ဖွင့်ပြောပြရန်၊ ၎င်းတို့၏ အမှားကို ဝန်ခံပြီး နောင်တရရန် အခွင့်အရေးကို အစဉ်အမြဲ ရှာတွေ့လိုကြသည်။ သို့သော် ဤအရာကို မည်သည့်အခါမျှ လက်တွေ့မလုပ်ဆောင်ပေ။ အဆုံးတွင် ၎င်းတို့က သေချာစဉ်းစားပြီး “နောင်တစ်ချိန်တွင် ငါ၏တာဝန်ကို ထမ်းဆောင်ရသောအခါ ဤအရာအတွက် ဖာထေးလုပ်ဆောင်ပေးမည်” ဟု မိမိတို့ကိုယ်ကို ပြောကြသည်။ ဖာထေးလုပ်ဆောင်ပေးမည်ဟု ၎င်းတို့က အစဉ်ပြောကြသော်လည်း မည်သည့်အခါမျှ မလုပ်ဆောင်ပေ။ ဤသည်မှာ မုသားပြောဆိုပြီးနောက်တွင် တောင်းပန်ခြင်းကဲ့သို့ပင် မရိုးရှင်းလှ။ မုသားပြောဆိုပြီး လှည့်စားခြင်း၌ ပါဝင်ခြင်း၏ ထိခိုက်မှုနှင့် အကျိုးဆက်များအတွက် သင်ဖာထေးလုပ်ဆောင်ပေးနိုင်သလော။ မိမိကိုယ်မိမိ လွန်စွာမုန်းတီးလျက်ဖြင့် သင်သည် နောင်တရခြင်းကို လက်တွေ့လုပ်ဆောင်နိုင်ပြီး ထိုအရာမျိုးကို မည်သည့်အခါမျှ မလုပ်ဆောင်တော့လျှင် သင်သည် ဘုရားသခင်၏ သည်းခံခြင်းနှင့် သက်ညှာခြင်းကို လက်ခံရရှိနိုင်သည်။ သင်သည် ချိုသာသော စကားများကို ပြောပြီး သင်၏ မုသားများအတွက် နောင်တစ်ချိန်တွင် ထေမိအောင် လုပ်ဆောင်ပေးပါမည်ဟု ဆိုသော်လည်း အမှန်တကယ် နောင်တမရဘဲ နောက်ပိုင်းတွင်လည်း ဆက်လက်၍ လိမ်လည်လှည့်စားလျှင်၊ သင်သည် နောင်တရဖို့ သင်၏ငြင်းဆန်မှုတွင်အလွန်တရာ ခေါင်းမာသည့်အပြင် သေချာပေါက် ဖယ်ရှားရှင်းလင်းခြင်း ခံရမည်ဖြစ်သည်။ ဤအရာကို အသိတရားနှင့် အသိစိတ်ကို ပိုင်ဆိုင်သောလူတို့က သတိပြုမိသင့်သည်။ မုသားများကို ပြောကာ လှည့်စားခြင်း၌ ပါဝင်ပြီးနောက်တွင် ပြင်ဆင်မှုများ ပြုလုပ်ရန်အတွက်သာ စဉ်းစားခြင်းက မလုံလောက်ပေ။ အရေးကြီးဆုံးမှာ သင်သည် မှန်ကန်စွာ နောင်တရရမည်။ သင်သည် ရိုးသားလိုလျှင် လိမ်ညာပြီး လှည့်စားခြင်းပြဿနာကို ဖြေရှင်းရမည်။ အမှန်အတိုင်းပြောပြီး လက်တွေ့ကျသော အရာများကို လုပ်ဆောင်ရမည်။ တစ်ခါတစ်ရံတွင် အမှန်အတိုင်း ပြောဆိုခြင်းက သင်၌မျက်နှာပျက်ခြင်းနှင့် ပြုပြင်ခံရခြင်းကို ဖြစ်ပေါ်စေမည်ဖြစ်သည်။ သို့သော် သင်သည် သမ္မာတရားကို လက်တွေ့လုပ်ဆောင်ခဲ့ပြီး ဖြစ်မည်ဖြစ်ပြီး ထိုဖြစ်စဉ်တစ်ခုတည်း၌ ဘုရားသခင်ကို ကျိုးနွံနာခံခြင်းနှင့် ကျေနပ်စေခြင်းမှာ ထိုက်တန်မည်ဖြစ်ကာ ယင်းမှာ သင့်ကို စိတ်သက်သာမှု ရစေသည့် အရာတစ်ခုဖြစ်လိမ့်မည် ဖြစ်သည်။ မည်သို့ပင်ဖြစ်စေ သင်သည် နောက်ဆုံးတွင် ရိုးသားခြင်းကို လက်တွေ့လုပ်ဆောင်နိုင်မည် ဖြစ်သည်။ နောက်ဆုံးတွင် သင့်ကိုယ်သင် ကာကွယ်ဖို့ သို့မဟုတ် မိမိကိုယ်ကိုယ် သက်သေထူဖို့ မကြိုးစားဘဲ သင်၏ စိတ်နှလုံး၌ ရှိသောအရာကို ပြောဆိုလာနိုင်မည် ဖြစ်ကာ ဤသည်မှာ စစ်မှန်သော ကြီးထွားမှုပင် ဖြစ်သည်။ သင့်အနေဖြင့် ပြုပြင်ခြင်းခံရသည်ဖြစ်စေ၊ အစားထိုးခံရသည်ဖြစ်စေ သင်၏စိတ်နှလုံးတွင် တည်ကြည်ခိုင်မာမည် ဖြစ်၏။ အကြောင်းမှာ သင်မလိမ်ညာခဲ့ခြင်းကြောင့် ဖြစ်သည်။ သင်၏တာဝန်ကို မှန်ကန်စွာ မလုပ်ဆောင်ခဲ့သောကြောင့် သင့်အနေဖြင့် ပြုပြင်ခြင်း ခံရသည်မှာ တရားသည်၊ သင့်အနေဖြင့် ယင်းအတွက် တာဝန်ယူသင့်သည်ဟု သင်ခံစားရမည်ဖြစ်၏။ ဤသည်မှာ အပြုသဘောဆောင်သော စိတ်ပိုင်းဆိုင်ရာ အခြေအနေဖြစ်သည်။ သို့တိုင်အောင် သင်သည် လှည့်စားခြင်း၌ ပါဝင်လျှင် အကျိုးဆက်များမှာ အဘယ်အရာဖြစ်မည်နည်း။ သင်သည် လှည့်စားခြင်း၌ ပါဝင်ပြီးနောက်တွင် သင်၏စိတ်နှလုံး၌ မည်သို့ခံစားရမည်နည်း။ စိတ်မအေးပေ။ သင်၏စိတ်နှလုံးတွင် အစဉ်သဖြင့် အပြစ်နှင့် ဖောက်ပြန်ပျက်စီးမှု ခံစားရမည်ဖြစ်သည်။ စွပ်စွဲခံရသကဲ့သို့ အစဉ်ခံစားရမည် ဖြစ်သည်။ “ငါအဘယ်သို့ မုသားများ ပြောနိုင်ရသနည်း။ နောက်တစ်ဖန် ငါအဘယ်သို့ လှည့်စားခြင်း၌ ပါဝင်လိုက်မိပြန်သနည်း။ အဘယ်ကြောင့် ငါဤသို့ ဖြစ်နေရသနည်း” ဟူ၍ဖြစ်သည်။ သင်သည် ဦးခေါင်းကို မော့မထားနိုင်သကဲ့သို့၊ ဘုရားကို ရင်မဆိုင်နိုင်အောင် အရှက်ရလွန်းသကဲ့သို့ ခံစားရမည်ဖြစ်သည်။ အထူးသဖြင့် လူတို့သည် ဘုရားသခင်၏ ကောင်းချီးပေးခြင်းကို ခံရသောအခါ ဘုရားသခင်၏ ကျေးဇူးတော်၊ သနားကရုဏာနှင့် သည်းခံခြင်းတို့ကို လက်ခံရရှိသောအခါ ဘုရားကို လှည့်စားရသည်မှာ ရှက်စရာကောင်းသည်ဟု ၎င်းတို့ ပို၍ပင်ခံစားရကာ သူတို့၏ စိတ်နှလုံးထဲတွင် ၎င်းတို့သည် အပြစ်တင်ခံရသည့်စိတ်ကို ပိုမိုခံစားရကာ ငြိမ်သက်ခြင်းနှင့် ဝမ်းမြောက်ခြင်း လျော့နည်းသွားသည်။ ဤအရာက မည်သည့်ပြဿနာကို ထင်ရှားစေသနည်း။ လူတို့အား လှည့်စားခြင်းသည် ဖောက်ပြန်ပျက်စီးသည့် စိတ်သဘောထားအား ထုတ်ဖော်ခြင်း တစ်ခုပင်ဖြစ်သည်။ ဘုရားသခင်ကို ပုန်ကန်ခုခံခြင်းပင် ဖြစ်သောကြောင့် ယင်းသည် သင့်ကို နာကျင်မှုပေးလိမ့်မည်ဖြစ်သည်။ သင်သည် လိမ်ညာပြီး လှည့်ဖြားသောအခါ သင်သည် အလွန် ကျွမ်းကျင်စွာနှင့် ပါးနပ်စွာ စကားပြောပြီးပြီဖြစ်ကာ သင်၏ လိမ်လည်လှည့်ဖြားမှုနှင့်ဆိုင်သည့် မည်သည့်သဲလွန်စ သေးသေးလေးကိုမျှ ထုတ်ဖော်မထားခဲ့ဟု ခံစားကောင်း ခံစားရမည်ဖြစ်သည်။ သို့သော် ထို့နောက်တွင် သင်သည် ပြစ်တင်စွပ်စွဲခြင်းအသိကို ခံစားရမည်ဖြစ်ကာ ယင်းက သင့်နောက်သို့ ဘဝတစ်လျှောက်လုံး လိုက်ကောင်းလိုက်နေမည် ဖြစ်သည်။ အကယ်၍ သင်သည် ရည်ရွယ်ချက်ရှိရှိနှင့် တမင်တကာ လိမ်လည်လှည့်ဖြားပြီး ဤအရာ၏ ကြီးလေးမှုကို သင် နားလည်သည့်တစ်နေ့ ရောက်လာလျှင် ယင်းက သင်၏ စိတ်နှလုံးကို ဓားတစ်ချောင်းကဲ့သို့ ထိုးဖောက်မည်ဖြစ်ပြီး သင်သည် ကျေရာကျေကြောင်းလုပ်ဖို့ အခွင့်အ‌ရေးတစ်ခုကို အမြဲတမ်း ရှာဖွေနေမည်ဖြစ်သည်။ ထို့အပြင် သင်၌ အသိတရားမရှိ၊ သင်၏အသိစိတ်ဖြင့် မည်သည့်အခါမျှ အသက်ရှင်ခဲ့ခြင်း မရှိသည့်အပြင် လူ့သဘာဝမရှိ၊ အကျင့်စာရိတ္တ သို့မဟုတ် ဂုဏ်သိက္ခာမရှိခြင်း မဟုတ်ခဲ့လျှင် ယင်းမှာ သင် ပြုလုပ်သင့်သောအရာ ဖြစ်သည်။ အကယ်၍ သင်၌ အကျင့်စာရိတ္တနှင့် ဂုဏ်သိက္ခာ အနည်းငယ်အပြင် အသိတရားနှင့်ဆိုင်သည့် အမြင်ပွင့်ခြင်း တစ်ခုတလေရှိပါက သင်သည် လိမ်လည်လှည့်ဖြားမှု၌ ပါဝင်နေကြောင်း သင် သဘောပေါက်သောအခါ ဤအပြုအမူက ရှက်စရာဖြစ်ကြောင်း၊ ဂုဏ်သရေပျက်စရာဖြစ်ပြီး နိမ့်ကျကြောင်း သင် ခံစားရမည် ဖြစ်သည်။ သင်သည် မိမိကိုယ်ကို စက်ဆုပ်ရွံရှာပြီး အလွန် မုန်းတီးမည်ဖြစ်ကာ မုသားများနှင့် လိမ်လည်လှည့်ဖြားခြင်း လမ်းကြောင်းကို စွန့်လွှတ်မည်ဖြစ်သည်။ စာတန်အမျိုး၌ အသိတရားနှင့် ပုံမှန်လူ့သဘာဝ အသိစိတ် ကင်းမဲ့သည်။ ၎င်းတို့သည် ၎င်းတို့ပြောသည့် မုသားများအားလုံးကို ဆက်၍ သတိမမူသည့်အပြင် စိတ်အနှောင့်အယှက် မဖြစ်ကြပေ။ ထို့ပြင် မိမိတို့၏ လိမ်ညာမှုအတွက် သဘောတရားအရ အခြေခံအကြောင်းရင်းပင် ရှိကာ ယင်းမှာ မုသားမပြောဘဲ ဘာကိုမျှ ရယူအောင်မြင်နိုင်မည်မဟုတ် ဟူ၍ဖြစ်ပြီး ထို့ကြောင့် ၎င်းတို့သည် နောင်တရဖို့ ခေါင်းမာစွာဖြင့် ငြင်းဆန်ကြသည်။ အသိတရားနှင့် အသိစိတ်ရှိသော လူတို့မှာ ခြားနားသည်။ ဤလူတို့က စာတန်၏ ယိုယွင်းမှုကိုသာ ကြုံခဲ့ကြရပြီး ၎င်းတို့သည် ဖောက်ပြန်ပျက်စီးသော စိတ်သဘာထားများကို ထုတ်ဖော်သော်လည်း ဆိုးယုတ်သော လူများမဟုတ်ကြ၊ သူတို့၌ အသိတရားနှင့်ဆိုင်သည့် အမြင်ပွင့်ခြင်း ရှိသည်၊ ပုံမှန်လူ့သဘာဝ လိုအပ်ချက်များအပြင် ပင်ကိုအသိစိတ်များနှင့် ကောင်းမွန်သော၊ တရားမျှတသော၊ အပြုသဘောဆောင်သော အရာများအား ချစ်ခြင်းနှင့်ဆိုင်သည့် လိုအပ်ချက်များ ရှိကြသည်။ ထို့အတွက်ကြောင့် ၎င်းတို့သည် မိမိတို့၏ အသိစိတ်၌ လိပ်ပြာမသန့်သောအခါ မိမိတို့ကိုယ်ကို ပြန်လည်သုံးသပ်ပြီး အမှန်တကယ် နောင်တရနိုင်ကြသည်။ စာတန်သည် အလွန်အမင်း ဆိုးယုတ်ခြင်းကိစ္စပင် ဖြစ်၏။ ယင်းက အပြုသဘောဆောင်သော အရာများကို မနှစ်သက်၊ ကောင်းသော အရာများကို မနှစ်သက်၊ ထို့ပြင် ယင်း၏ သဘာဝထဲတွင် မှောင်မိုက်ပြီး ဆိုးယုတ်သော အရာများသာ ရှိသည်၊ ဖောက်ပြန်ပျက်စီးပြီး မလိုမုန်းထားသော အရာများသာလျှင် ရှိသည်။ ယင်း၌ လူ့သဘာဝမရှိ၊ ပုံမှန်လူ့သဘာဝနှင့်ဆိုင်သည့် လိုအပ်ချက်များ မရှိသည့်အပြင် အသိတရားနှင့်ဆိုင်သည့် အမြင်ပွင့်ခြင်းလည်း မရှိပေ။ သို့သော် လူတို့သည် ခြားနားကြသည်။ လူတို့သည် ဘုရားသခင်၏ ဖန်ဆင်းခံခဲ့ရပြီး ၎င်းတို့၌ အသိတရားနှင့် အသိစိတ် ရှိသည်။ အသိတရားရှိသည့် လူတို့သည် ၎င်းတို့၏ စိတ်နှလုံးထဲ၌ နားလည်သဘောပေါက်မှု ရှိသည်။ ၎င်းတို့သည် ဘုရားသခင်ကို သို့မဟုတ် အခြားလူတို့ကို လှည့်ဖြားဖို့ ကြိုးစားသောအခါ မိမိတို့အသိတရား၏ စွပ်စွဲခြင်းနှင့် အပြစ်တင်ခြင်းကို ခံစားရနိုင်ပြီး ဤပြစ်တင်စွပ်စွဲခြင်းက ၎င်းတို့ကို ဒုက္ခပေးလေ၏။ လူတစ်ဦးသည် ဤဒုက္ခကို ခံစားရသောအခါ၊ သူသည် ဤစွပ်စွဲခြင်းနှင့် အပြစ်တင်ခြင်းကို ခံစားရသောအခါ သူ၏ အသိတရားက စတင်၍ နားလည်သဘောပေါက်မှု ရှိလာသည်။ လူတို့သည် ရိုးသားသင့်ကြောင်းနှင့် သူတို့သည် သမ္မာတရားလိုက်စားခြင်း လမ်းကြောင်းကို လျှောက်လှမ်းသင့်ကြောင်း သဘော‌ပေါက်ခြင်း ဖြစ်သည်။ သူ၌ ဤလိုအပ်ချက် ရှိသောအခါ ယင်းမှာ ကောင်းသောအရာ ဖြစ်၏။ ယခုပင် သင်တို့သည် လိမ်လည်လှည့်ဖြားသောအခါ အပြစ်တင်ခြင်းအသိ တစ်ခုခုကို ခံစားရသလော။ (ခံစားရပါသည်။) အပြစ်တင်ခြင်းကို ခံစားရခြင်းက သင်တို့၌ အသိတရားနှင့်ဆိုင်သည့် နားလည်သဘောပေါက်မှု အချို့ရှိကြောင်းနှင့် သင်တို့အတွက် မျှော်လင့်ချက်အနည်းငယ် ရှိသေးကြောင်း သက်သေပြသည်။ ဤသည်မှာ ကယ်တင်ခြင်း ရရှိရန်အတွက် သင်ပိုင်ဆိုင်ရမည့် မရှိမဖြစ်လိုအပ်သည့် အနိမ့်ဆုံး နားလည်သဘောပေါက်မှု အဆင့်နှင့် အပြုအမူမျိုး ဖြစ်သည်။ အကယ်၍ သင်၏အသိတရားက မည်သည့်အပြစ်တင်ခြင်းကိုမျှ မခံစားရလျှင် ဤသည်မှာ ခက်ခဲသည့်အပြင် ယင်းမှာ သင်၌ လူ့သဘာဝမရှိဟု ဆိုလိုသည်။ ယခုတွင် သင်တို့သည် အခြားသူများအား လိမ်လည်လှည့်ဖြားပြီးနောက် နောင်တရဖို့ သိကြသလော။ အကယ်၍ နောင်တရဖို့ ခေါင်းမာစွာဖြင့် ငြင်းဆန်လျှင် အကျိုးဆက်မှာ မည်သည့်အရာ ဖြစ်မည်နည်း။ သင်တို့သည် ရွေးနုတ်၍မရ ဖြစ်နေမည်။ ဘုရားသခင်သည် အသိတရား၊ အသိစိတ် ပုံမှန်လူ့သဘာဝနှင့်ဆိုင်သည့် လိုအပ်ချက်များ၊ အကောင်းနှင့် အဆိုးကို ပိုင်ခြားသိမြင်နိုင်စွမ်း၊ အပြုသ‌ဘောဆောင်သော အရာများနှင့် ကောင်းသောအရာများအား ချစ်ခြင်း၊ မကောင်းမှုအား မုန်းတီးခြင်းနှင့် သမ္မာတရားအား လက်ခံနိုင်စွမ်းတို့ကို ပိုင်ဆိုင်သောသူတို့အား ကယ်တင်မည်ဖြစ်ကြောင်း ယခု သင်တို့အားလုံး မြင်တွေ့နိုင်သည်။ ထိုသို့သော လူတို့သည် ကယ်တင်ခြင်းကို ခံရနိုင်သည်။

၂၀၁၇ ခုနှစ်၊ နိုဝင်ဘာလ ၃၀ ရက်


ဖောက်ပြန်ပျက်စီးသော စိတ်သဘောထားများကို ဖြေရှင်းခြင်း လမ်းကြောင်း

သင် မည်သည့်အရာကို လုပ်ဆောင်သည်ဖြစ်စေ၊ သမ္မာတရားကို မည်သို့ရှာဖွေပြီး ကျိုးနွံနာခံရမည်ဆိုသည်ကို သင်ယူရမည်။ သင့်ကို မည်သူက အကြံဉာဏ်ပေးနေသည် ဖြစ်စေ ယင်းမှာ သမ္မာတရားစည်းမျဉ်းများနှင့် ကိုက်ညီနေလျှင် ယင်းက ကလေးတစ်ဦးထံမှ ဖြစ်လင့်ကစား သင်သည် ယင်းကိုလက်ခံပြီး ယင်းကို ကျိုးနွံနာခံရပေမည်။ လူတစ်ဦးသည် မည်သည့်ပြဿနာ ရှိနေပါစေ သူတို့၏စကားများနှင့် အကြံဉာဏ်က သမ္မာတရားစည်းမျဉ်းများနှင့် လုံးဝကိုက်ညီနေလျှင် ယင်းတို့ကို သင်လက်ခံသင့်ပြီး ယင်းတို့ကို ကျိုးနွံနာခံသင့်သည်။ ဤကဲ့သို့ ဆောင်ရွက်ခြင်း၏ ရလဒ်များမှာ ကောင်းမွန်လိမ့်မည်ဖြစ်ပြီး ဘုရားသခင်၏ ရည်ရွယ်ချက်များနှင့်အညီ ဖြစ်လိမ့်မည်။ အဓိကအချက်မှာ သင်၏ ရည်ရွယ်ချက်များနှင့် အမှုအရာများကို သင်ကိုင်တွယ်သည့် စည်းမျဉ်းနှင့် နည်းစနစ်များကို ကြည့်ဖို့ဖြစ်သည်။ အမှုအရာများကို ကိုင်တွယ်ခြင်းအတွက် သင်၏ စည်းမျဉ်းနှင့် နည်းစနစ်များက လူသား၏အလိုဆန္ဒ၊ လူ့အကြံအစည်များနှင့် အယူအဆများ၊ သို့မဟုတ် စာတန်ဆန်သော အတွေးအခေါ်များအပေါ် အခြေခံပါက ထိုစည်းမျဉ်းများနှင့် နည်းစနစ်များသည် လက်တွေ့မကျသည့်အပြင် ယင်းတို့က မထိရောက်ဖို့ သေချာပေသည်။ ဤသည်မှာ သင်၏ စည်းမျဉ်းများနှင့် နည်းစနစ်များ၏ အရင်းအမြစ်က မမှန်ကန်ဘဲ၊ သမ္မာတရားစည်းမျဉ်းများနှင့် မကိုက်ညီသောကြောင့် ဖြစ်သည်။ သင်၏ အမြင်များသည် သမ္မာတရားစည်းမျဉ်းများအပေါ် အခြေခံပြီး အမှုအရာများကို သမ္မာတရားစည်းမျဉ်းများအတိုင်း သင်ကိုင်တွယ်ပါက သင်သည် ထိုအရာတို့ကို မှန်ကန်သောနည်းလမ်းဖြင့် ကိုင်တွယ်မည်မှာ သံသယဖြစ်စရာမလိုပေ။ လတ်တလောတွင် အမှုအရာများအား သင်ကိုင်တွယ်သည့်နည်းလမ်းကို လူအချို့က လက်မခံလျှင်ပင်၊ သို့မဟုတ် ယင်းနှင့်ပတ်သက်၍ သူတို့၌ အယူအဆများရှိနေလျှင်ပင်၊ သို့မဟုတ် ယင်းကို သူတို့အတိုက်အခံလုပ်လျှင်ပင် အချိန်အတန်ကြာပြီးနောက် ယင်းသည် အသိအမှတ်ပြုခြင်း ခံရလိမ့်မည်။ သမ္မာတရားစည်းမျဉ်းများနှင့်အညီဖြစ်သော အရာများမှာ အပေါင်းလက္ခဏာဆောင်သော ရလဒ်များကို ပို၍သာ ဖြစ်ထွန်းစေသော်လည်း သမ္မာတရားစည်းမျဉ်းများနှင့် အညီမဟုတ်သော အရာများသည် ထိုအချိန်တွင် လူတို့၏ အယူအဆများနှင့် ကိုက်ညီစေကာမူ အနှုတ်လက္ခဏာဆောင်သော အကျိုးဆက်များဆီသို့ တိုး၍သာ ဦးတည်စေသည်။ လူတို့အားလုံးက ဤအရာ၏ အတည်ပြုချက်ကို ရရှိကြလိမ့်မည်။ သင်လုပ်ဆောင်သည့် အရာရာတိုင်းတွင် လူ၏ ကန့်သတ်ချုပ်ချယ်မှုများ၏ လက်အောက်ခံမဖြစ်ရသည့်အပြင် သင်၏ ကိုယ်ပိုင်ဆုံးဖြတ်ချက်များကို မပြုရပေ။ သင်သည် ဘုရားသခင်ထံ ဦးစွာဆုတောင်းပြီး သမ္မာတရားကို ရှာဖွေပြီးလျှင် ထိုကိစ္စနှင့်ပတ်သက်၍ လူတိုင်းနှင့် စူးစမ်းစစ်ဆေးပြီး မိတ်သဟာယပြုသင့်သည်။ မိတ်သဟာယပြုခြင်း၏ ရည်ရွယ်ချက်မှာ အဘယ်နည်း။ ယင်းမှာ သင့်အနေဖြင့် အမှုအရာများကို ဘုရားသခင်၏ ရည်ရွယ်ချက်များနှင့်အညီ အတိအကျ လုပ်ဆောင်နိုင်ပြီး ဘုရားသခင်၏ ရည်ရွယ်ချက်များနှင့်တပြေးညီ ပြုမူနိုင်ရန် ဖြစ်သည်။ ဤသည်မှာ ယင်းကိုဖော်ပြရန် အတန်ငယ် ကြီးကျယ်ခမ်းနားသော နည်းလမ်းဖြစ်ပြီး လူတွေက ဤအရာကို ပြည့်မီကြမည်မဟုတ်ပေ။ ယင်းကို ပိုမိုခိုင်မာသော ဝေါဟာရများဖြင့် ပြောရလျှင် သင်သည် သမ္မာတရား စည်းမျဉ်းများနှင့် အတိအကျ ကိုက်ညီအောင် အရာရာကို လုပ်ဆောင်နိုင်ရန်အတွက် ဖြစ်သည်။ ဤသည်မှာ ပို၍ပင် မြင်သာထင်သာရှိသည်။ လူတစ်ဦးသည် ဤစံနှုန်းနှင့် ကိုက်ညီသောအခါ သူတို့သည် သမ္မာတရားကို လက်တွေ့လုပ်ဆောင်နေပြီး ဘုရားသခင်၏ အလိုတော်ကို လိုက်နာနေကြခြင်းဖြစ်သည်။ သူတို့၌ သမ္မာတရား စစ်မှန်မှုရှိပြီး မည်သူ့ထံကမျှ ကန့်ကွက်ချက် ရှိမည်မဟုတ်ချေ။

အရေးကိစ္စတစ်ခုကို ရင်ဆိုင်ရသောအခါ ငြင်းခုံနေမည့်အစား သင်၏ အယူအဆများ၊ စိတ်ကူးများနှင့် ထင်မြင်ချက်များကို ဦးစွာ ဘေးဖယ်ထားသင့်သည်။ ဤသည်မှာ လူတစ်ယောက်၌ ရှိသင့်သည့် ဆင်ခြင်တုံတရားပင်။ ငါ၌ နားမလည်သည့်အရာ တစ်ခုခုရှိပြီး ငါကျွမ်းကျင်သည့် နယ်ပယ်မဟုတ်လျှင် ထိုဘာသာရပ်နှင့် ရင်းနှီးသူကို ငါမေးမြန်းမည်။ သူတို့အား မေးမြန်းပြီးလျှင် ထိုကိစ္စနှင့် ပတ်သက်၍ အခြေခံသဘောတရား ရရှိမည်။ သို့သော်လည်း ထိုကိစ္စကို ငါကိုယ်တိုင် မည်သို့ကိုင်တွယ်ရမည်ကို ရှာဖွေရမည်၊ အခြားသူများပြောသည်ကို လုံးလုံးလျားလျား နားထောင်၍ မဖြစ်သကဲ့သို့ ငါ၏ကိုယ်ပိုင် စိတ်ကူးများကို အခြေခံ၍လည်း ထိုကိစ္စကို အပြည့်အဝ မချဉ်းကပ်သင့်ပေ။ အသင်းတော်၏အလုပ်ကို အကျိုးပြုပြီး သမ္မာတရားစည်းမျဉ်းများနှင့် ကိုက်ညီသည့်နည်းဖြင့် မည်သို့ပြုမူရမည်ကို ငါရှာဖွေရမည်ဖြစ်သည်။ ဤသည်မှာ အမှုအရာများကို ဆင်ခြင်တုံတရားဖြင့် ကိုင်တွယ်ဖြေရှင်းနည်း မဟုတ်သလော။ ယင်းက သာမာန်လူတစ်ယောက် ပိုင်ဆိုင်သင့်သည့် အသိစိတ် မဟုတ်သလော။ ဤနည်းဖြင့် အကြံဉာဏ်ရှာဖွေခြင်းနှင့် တောင်းခံခြင်းသည် မှန်ကန်ပေ၏။ သင်သည် နယ်ပယ်တစ်ခုခု၌ နှံ့စပ်ပြီး ယင်းနှင့်ပတ်သက်၍ သင့်ကို ငါ တိုင်ပင်ဆွေးနွေးသော်လည်း နောက်ပိုင်းတွင် သင်သည် ငါ့အား သင်ပြောထားသည့်အတိုင်း လိုက်နာပြီး သင်၏လုပ်ဆောင်ချက် အစီအစဉ်ကို အကောင်အထည်ဖော်ရန် တောင်းဆိုသည်။ ယင်းက မည်သည့်စိတ်ထားမျိုး ဖြစ်သနည်း။ ယင်းသည် မာနထောင်လွှားသော စိတ်သဘောထားပင်။ ယခုတွင် သင်ပြုမူရန် ကျိုးကြောင်းဆီလျော်သော နည်းလမ်းမှာ ဘာဖြစ်မည်နည်း။ သင်ပြောသင့်သည်မှာ “ကျွန်ုပ် ဤနယ်ပယ်တွင် အသိပညာ အနည်းငယ်ရှိသော်လည်း သမ္မာတရားနှင့် မဆိုင်ပါ။ သင်သည် ဤအရာကို ထည့်သွင်းစဉ်းစားဖို့ အကြံပြုချက်တစ်ခုအဖြစ်သာ ခံယူနိုင်သော်လည်း မည်သို့လုပ်ဆောင်ရမည်ကို အတိအကျသိရန် ဘုရားသခင်၏ရည်ရွယ်ချက်များကို ပို၍ရှာဖွေရမည်ဖြစ်သည်” ဟူ၍ပင်။ ငါသည် သင့်ထံမှ အကြံဉာဏ်ရှာဖွေပြီး ဤကိစ္စကို သင်နားလည်သည်ဟု သင်အမှန်တကယ်ထင်ကာ သင့်ကိုယ်သင် သာမန်ထက်ထူးခြားသည်ဟု သတ်မှတ်သည်ဆိုလျှင် ဤသည်မှာ မာနထောင်လွှားသော စိတ်သဘောထား တစ်ခုဖြစ်သည်။ မာနထောင်လွှားသော သဘောသဘာဝသည် သင့်အထဲ၌ ဤသို့သော တုံ့ပြန်မှုနှင့် သရုပ်သကန်မျိုးကို ဖြစ်ပေါ်စေနိုင်သည်။ တစ်စုံတစ်ဦးသည် သင့်ထံမှ အကြံဉာဏ်ရှာဖွေသောအခါ သင်သည် သင်၏ ဆင်ခြင်တုံတရားကို ချက်ချင်းဆုံးရှုံးသွားရသည်။ သင်သည် သာမန်လူတစ်ယောက်၏ အသိစိတ်ကို ဆုံးရှုံးပြီး မှန်ကန်သော ဆုံးဖြတ်ချက်ချနိုင်စွမ်း မရှိပေ။ တစ်စုံတစ်ဦးသည် ဖောက်ပြန်ပျက်စီးသော စိတ်သဘောထားကို ထုတ်ဖော်သောအခါ သူ၏ အသိဉာဏ်သည် ပုံမှန်မဟုတ်ပေ။ ထို့ကြောင့် သင့်အပေါ် မည်သည့်အရာ ကျရောက်သည်ဖြစ်စေ သင့်အကြံဉာဏ်ကို အခြားသူများက တောင်းခံလျှင်ပင် သင်သည် လူပါးဝ၍မဖြစ်ဘဲ၊ သင်၌ ပုံမှန်အသိစိတ်ကို ပိုင်ဆိုင်ထားရမည်။ ပြုမူရမည့် ပုံမှန်နည်းလမ်းမှာ အဘယ်နည်း။ ဤအချက်တွင် သင်စဉ်းစားသင့်သည်မှာ “ဤကိစ္စကို ကျွန်ုပ် နားလည်သော်လည်း လူပါးဝ၍မဖြစ်။ သာမာန်လူ့သဘာဝ၏ အသိစိတ်ဖြင့် ကျွန်ုပ်ချဉ်းကပ်ရမည်” ဟူ၍ဖြစ်သည်။ ဘုရားသခင်ရှေ့မှောက်သို့ ပြန်လာခြင်းဖြင့် ပုံမှန်လူ့သဘာဝ၏ အသိစိတ်ကို သင်ပိုင်ဆိုင်လိမ့်မည်။ တစ်ခါတစ်ရံတွင် သင်သည် မိမိကိုယ်ကိုကျေနပ်မှုရှိသော ခံစားချက်တစ်ခုခုကို ထုတ်ဖော်ပြသမည် ဖြစ်သော်လည်း သင်၏နှလုံးသားထဲတွင် ချုပ်တည်းမှုရှိလိမ့်မည်။ သင်၏ ဖောက်ပြန်ပျက်စီးသော စိတ်သဘောထား၏ ပေါ်လွင်မှုများသည် တစ်ဝက်တစ်ပျက် ဖြတ်တောက်ခံရမည်ဖြစ်ပြီး အခြားသူများအပေါ်တွင် အပျက်သဘောဖြင့် လွှမ်းမိုးမှု များစွာလျော့နည်းသွားမည်။ သို့သော်လည်း သင်သည် သင်၏ မာနထောင်လွှားသော စိတ်သဘောထားအတိုင်း ပြုမူလျက် သင်မှန်ကန်သည်ဟု အမြဲယုံကြည်ပြီး အကျိုးဆက်အနေဖြင့် အခြားသူများကို သင့်အား အတင်းအကြပ် နားထောင်စေပါက ယင်းသည် ကြီးမားသော အသိစိတ်ကင်းမဲ့မှုကို ပြသနေသည်။ လူတို့အား သင်ညွှန်ပြသည့် လမ်းကြောင်းမှာ မှန်ကန်နေလျှင် အရာရာ အဆင်ပြေနိုင်ပေမည်၊ သို့သော် ယင်းကမှားနေလျှင် သူတို့ကို နစ်နာစေလိမ့်မည်။ အကယ်၍ တစ်စုံတစ်ယောက်သည် ကိုယ်ရေးကိုယ်တာ ကိစ္စတစ်ခုအတွက် သင့်ထံမှ အကြံဉာဏ်တောင်းခံပြီး သင်သည် ထိုသူအား လမ်းမှားပေါ်သို့ ပို့ဆောင်ပါက သင်သည် လူတစ်ဦးတည်းကို ထိခိုက်နစ်နာစေမည် ဖြစ်သည်။ သို့သော် အသင်းတော်၏အလုပ်နှင့်ပတ်သက်သည့် အရေးပါသော ကိစ္စရပ်တစ်ခုအကြောင်းကို သင့်အား ၎င်းတို့က မေးမြန်းပြီး ၎င်းတို့အား မှားယွင်းစွာ ဦးတည်ပေးပါက သင်သည် အသင်းတော်၏အလုပ်ကို ထိခိုက်စေပြီးဖြစ်မည်သာမက ဘုရားအိမ်တော်၏ အကျိုးမှာ ဆုံးရှုံးမှုများ ခံစားရမည်ဖြစ်သည်။ အကယ်၍ ပြဿနာသည် ပြင်းထန်သောသဘောရှိပြီး ဘုရားသခင်၏ စိတ်သဘောထားကို ပုန်ကန်ပြစ်မှားရာရောက်ပါက အကျိုးဆက်များကို မှန်းဆ၍ရနိုင်မည် မဟုတ်ပေ။

အခြေအနေများ မည်သို့ပင်ရှိစေကာမူ သင်သည် ဖောက်ပြန်ပျက်စီးသော အတွေးများနှင့် စိတ်ကူးများ စတင်ဖြစ်ပေါ်လာကာ ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်လျှင် ယင်းသည် အသေးအဖွဲကိစ္စ မဟုတ်ပေ။ သင်သည် သင်၏ယိုယွင်းမှုကို ဖြေရှင်းဖို့ သမ္မာတရားကို မရှာလျှင် သန့်စင်ခြင်းခံရဖို့နည်းလမ်း မရှိပေ။ သို့သော် သင်သည် သမ္မာတရားကို ဆင်ခြင်တုံတရားဖြင့် ရှာဖွေကာ ဘုရားသခင်၏ နှုတ်ကပတ်တော်များကို အသုံးပြုလျက် သင်၏ ဖောက်ပြန်ပျက်စီးမှုကို ထုတ်ဖော်သည့် မူလဇစ်မြစ်ကို ပိုင်းခြားသိမြင်နိုင်လျှင် သင်၏ ဖောက်ပြန်ပျက်စီးသော စိတ်သဘောထားပြဿနာကို ဖြေရှင်းရန် သင့်အတွက် လွယ်ကူလိမ့်မည်။ သင်သည် စောင့်ဆိုင်းရန်နှင့် ရှာဖွေရန်အတွက် သင်၏ စိတ်ဝိညာဉ်အတွင်းတွင် လှည့်ပြန်လာလေလေ၊ ပြဿနာ၏ အနှစ်သာရကို ပိုင်းခြားသိမြင်ဖို့အတွက် ဘုရားသခင်၏ ဆီလျော်သော နှုတ်ကပတ်တော်များကို ရှာဖွေရန် သင့်အတွက် လွယ်ကူလေလေဖြစ်သည်။ ဤနည်းအားဖြင့် သင်၏ ဖောက်ပြန်ပျက်စီးမှုကို ထုတ်ဖော်ပြခြင်းများက ပို၍ပို၍ လျော့နည်းလာမည်၊ သင်သည် ဘုရားသခင်အား ကျိုးနွံနာခံနိုင်လိမ့်မည်၊ သင်သည် အယူအဆများနှင့် စိတ်ကူးစိတ်သန်းများကို အခြေခံ၍ ပြောဆိုခြင်း သို့မဟုတ် ပြုမူခြင်း မရှိတော့ဘဲ သင်၏လူ့သဘာဝက ပို၍ပို၍ ပုံမှန်ဖြစ်လာမည်ဖြစ်သည်။ ပုံမှန်လူ့သဘာဝဟူသည်မှာ အဘယ်နည်း။ ယင်းမှာ ပုံမှန်လူ့သဘာဝ၏ စံနှုန်းများ၊ အသိတရားနှင့် ဆင်ခြင်တုံတရား၊ သမ္မာတရားစည်းမျဉ်းများနှင့် ဘုရားသခင် သတ်မှတ်သော စံနှုန်းများနှင့်အညီ ပြောဆိုခြင်းနှင့် ပြုမူခြင်းပင် ဖြစ်သည်။ ယင်းက ပုံမှန်လူ့သဘာဝ၏ သရုပ်သကန်တစ်ခုပင်။ ထို့ကြောင့် သင်၌ မည်သည့်အရာပေါ်ပေါက်ပါစေ၊ သင်သည် ဦးစွာ စိတ်အေးအေးထားပြီး ဘုရားသခင်ရှေ့မှောက်တွင် သင့်ကိုယ်သင် ငြိမ်သက်စေကာ ထိုကိစ္စတွင် သူ၏ ရည်ရွယ်ချက်များနှင့်အညီ မည်သို့ပြုမူရမည်ကို ရှာဖွေလျက် သူ့ထံ ဆုတောင်းသင့်သည်။ ပုံမှန်လူ့သဘာဝရှိသူများသည် ဤဆင်ခြင်တုံတရားကို ပိုင်ဆိုင်ကြသည်။ မိမိတို့ကိုယ်ကို ချုပ်တည်းနိုင်ပြီး ဤအရာကို ရယူနိုင်သည်၊ ယင်းမှာ သင်က ဤနည်းဖြင့် လက်တွေ့လုပ်ဆောင်ရန် ဆန္ဒရှိမရှိ အပေါ်၌သာ မူတည်သည်။ သင်သည် အမြဲတမ်း ကြွားဝါရန်၊ သင့်ကိုယ်သင် ဂုဏ်ယူဝံ့ကြွားရန်၊ မြင့်မားစွာ ရပ်တည်ရန်နှင့် အခြားသူများ၏ စိတ်နှလုံးတွင် မြတ်နိုးလေးစားသူအဖြစ် သင့်ကိုယ်သင် အခြေကျရန် အမြဲကြိုးစားနေပါက သင်သည် ဘုရားသခင်ထံမှ လမ်းလွဲနေပြီ ဖြစ်သည်။ သင်သည် ကိုယ်တော်၏ရှေ့သို့ ပြန်နိုင်မည်မဟုတ်ဘဲ၊ သင်၏စိတ်နှလုံးတွင် သင်သည် သူ့ကို ဆန့်ကျင်နေပြီဖြစ်သည်။ သင်သည် သင့်ကိုယ်ပိုင်စိတ်ကူးများကို အခြေခံ၍ အမှုအရာများကို အမြဲလုပ်ချင်သည်၊ တစ်ခုခုကို ပြီးမြောက်အောင်မြင်ပြီးလျှင် သင်သည် ကြီးမားသောအောင်မြင်မှု တစ်ခုခုကို ပြီးမြောက်ထားသည့်နှယ် ခံစားရပြီး ကြီးကျယ်ခမ်းနားသော လုပ်ငန်းကြီးတစ်ခု၌ ပါဝင်လုပ်ကိုင်နေသကဲ့သို့လည်းကောင်း၊ သင်သည် သာမန်လူတစ်ယောက်မဟုတ်၊ စွမ်းဆောင်နိုင်သည်ဟု လည်းကောင်း ခံစားရကာ မဟာလူသားနှင့် ကြီးမြတ်သော ပုဂ္ဂိုလ်တစ်ဦးဖြစ်လာရန် ကြိုးစားသည်။ ဤကဲ့သို့ ပြုမူနေခြင်းက ဒုက္ခပေးပြီး မှန်ကန်သောလမ်းကြောင်းကို လျှောက်နေခြင်းမဟုတ်ပေ။ သမ္မာတရားကို မလိုက်စားသော သူတို့သည် ဤကဲ့သို့ဖြစ်ကြ၏။ သူတို့သည် ပုံမှန်လူ့သဘာဝ စိုးစဉ်းမျှပင် မရှိဘဲ နတ်ဆိုးသဘာဝနှင့် ပြည့်နှက်နေသည်။ ဘုရားသခင်ကို အမှန်တကယ် ယုံကြည်သူများက သမ္မာတရားကို လက်ခံနိုင်သည်၊ သူတို့သည် ယင်းအတွက် ကြိုးစားလိုစိတ်ရှိပြီး ပုံမှန်လူသားပုံသဏ္ဍာန်အတိုင်း နေထိုင်ခြင်းကို နှစ်သက်ကြသည်။ ဤအရာက သမ္မာတရားကို အားထုတ်ခြင်း၊ ဘုရားသခင်၏ နှုတ်ကပတ်တော်များကို မကြာခဏ ဖတ်ရှုခြင်း၊ ယင်းတို့ကို နှလုံးသားထဲသို့ နစ်ဝင်သွားစေရန်နှင့် သမ္မာတရားကို နားလည်သဘောပေါက်ခြင်းတို့ လိုအပ်သည်။ သင့်စိတ်နှလုံးသည် အစဉ်သဖြင့် ငြိမ်သက်နေရမည် ဖြစ်ပြီး သင်၌ အမှုအရာများ ပေါ်ပေါက်လာသောအခါ သင်သည် မဆင်မခြင်ပြုခြင်း၊ အာဃာတထားခြင်းနှင့် ခေါင်းမာခြင်း၊ အစွန်းရောက်ခြင်း၊ ဟန်ဆောင်ခြင်း သို့မဟုတ် တုပခြင်းတို့ မရှိရပေ၊ ပြီးလျှင် သင်သည် ဆင်ခြင်တုံတရားနှင့်ယှဉ်၍ လုပ်ဆောင်နိုင်မည်ဖြစ်သည်။ ဤသည်မှာ ပုံမှန်လူ့သဘာဝ၏ သင့်တော်သော သရုပ်သကန်ဖြစ်သည်။

ယနေ့ခေတ်တွင် လူအများစုသည် ဆင်ခြင်တုံတရား မရှိနိုင်ကြပေ။ အခြားသူများက သူတို့ကို ချီးမွမ်းစကား အနည်းငယ်ပြောသည့်အခါ အားတက်ကြပြီး သူတို့သည် သာမာန်လူများမဟုတ်ဟု စတင်ယုံကြည်လာကြသည်။ မည်ကဲ့သို့သော စိတ်သဘောထားမျိုးကို သူတို့ ထုတ်ဖော်နေကြသနည်း။ ယင်းက မာနထောင်လွှားသော စိတ်သဘောထားမဟုတ်သလော။ သင့်ကို တစ်စုံတစ်ဦးက အနည်းငယ် ပြုပြင်ပြီးနောက် သင်သည် စိတ်မသက်မသာ ခံစားရပြီး၊ ၎င်းတို့နှင့် ငြင်းခုန်ပြီး သူတို့ပြောခဲ့သည့်အရာကို ချေပလိုစိတ်ရှိပါက သင်သည် မည်သို့သော စိတ်သဘောထားမျိုးကို ထုတ်ဖော်နေသနည်း။ ဤသည်မှာလည်း မာနထောင်လွှားသော စိတ်သဘောထားကို ထုတ်ဖော်ခြင်းဖြစ်၏။ ဆိုကြပါစို့၊ သင်လုပ်သမျှအရာတိုင်း တစ်ခဏတာ အဆင်ပြေချောမွေ့သွားပြီး သင့်ကို လူတို့ချီးကျူးကာ သင်က ကောင်းစွာစွမ်းဆောင်ခဲ့ပြီဟု ဆိုလျက် အထင်ကြီးလေးစားသည့် အကြည့်များဖြင့် ကြည့်ကြသောအခါ သင်ဘာမဆို လုပ်နိုင်သည်ဟုလည်းကောင်း၊ အခြားသူများထက် သာလွန်သည်ဟုလည်းကောင်း သင်စတင်ယုံကြည်လာသည်။ သင်သည် ကျေနပ်သွားပြီး လမ်းလျှောက်သည့်အခါ ဝေါစင်တစ်ခုအပေါ် သင့်ကို ထမ်းထားနေသကဲ့သို့ ခံစားရသည်။ သို့ဖြစ်လင့်ကစား သင်လုပ်သည့်အရာများတွင် အနှောင့်အယှက်များ ကြုံတွေ့ရသည့်အခါ သင့်စိတ်ထားက မကြည်မသာဖြစ်ပြီး အခြားသူများနှင့် စကားပြောသည့်အခါ မည်သည့် စိတ်အားထက်သန်မှုကိုမျှ မစေ့ဆော်နိုင်တော့ပေ။ ဤကဲ့သို့သော လူများသည် လွန်စွာ ဇွတ်တရွတ်နိုင်ပြီး မရင့်ကျက်သည့်အပြင် ပုံမှန်လူ့သဘာဝ ကင်းမဲ့ကြသည်။ ပုံမှန်လူ့သဘာဝရှိသော လူတို့က မည်သည့်သရုပ်သကန်များကို ပြသကြသနည်း။ အနှောင့်အယှက်များကို သူတို့ကြုံရသည့်အခါ သို့မဟုတ် ပြုပြင်ခြင်း ခံရသည့်အခါ အဆိုးမြင်စိတ် ဖြစ်မလာဘဲ သူတို့၏ တာဝန်များကို အထိခိုက်မခံကြပေ။ သူတို့သည် တာဝန်များထမ်းဆောင်ရာတွင် ကြီးစွာသောဆင်းရဲဒုက္ခကို တောင့်ခံရလျှင်ပင် သို့မဟုတ် သိသာထင်ရှားသော ရလဒ်များကို ရရှိကြလျှင်ပင် မိမိတို့ကိုယ်ကို ချီးမွမ်းထိုက်သူများဟု မယူဆကြ သို့မဟုတ် ဆုလာဘ်တစ်ခုခုကို မမျှော်လင့်ကြသကဲ့သို့ အခြားသူများ၏ လေးစားမှုကိုလည်း မတောင်းဆိုကြပေ။ ၎င်းတို့သည် ထိုကဲ့သို့သောခံစားမှုများကို လက်သင့်မခံကြပေ။ ၎င်းတို့သည် ဤကိစ္စများကို မှန်မှန်ကန်ကန် ကိုင်တွယ်နိုင်ပြီး ပုံမှန်လူတစ်ဦး၏ အသိဉာဏ်ကို ပိုင်ဆိုင်ထားကြသည်။ ဤသည်ကို ပုံမှန်လူ့သဘာဝရှိခြင်းဟု ဆိုလိုသည်။ လူတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများအတိုင်း အသက်ရှင်သောအခါ တစ်ခါတစ်ရံ မာနထောင်လွှားလာပြီး ဘဝင်မြင့်လာကာ ၎င်းတို့၏မာနထဲ၌ နစ်မျောသွားသည့်အပြင် ကျရှုံးမှုများနှင့် အနှောင့်အယှက်များကို ကြုံတွေ့ရသောအခါ စိတ်ပျက်အားငယ်ပြီး ၎င်းတို့၏ အသိစိတ်က မူမမှန်တော့ပေ။ သမ္မာတရားကို နားလည်သဘောပေါက်ပြီး ဖောက်ပြန်သော စိတ်သဘောထားကို ပယ်ရှားကာ အသက်တာတွင် ကြီးထွားမှသာလျှင် လူတစ်ဦး၏ လူ့သဘာဝမှာ ရင့်ကျက်လာနိုင်မည်ဖြစ်သည်။ သမ္မာတရားကို နားလည်သဘောပေါက်ပြီး စည်းမျဉ်းများနှင့်အညီ အရေးကိစ္စများကို လုပ်ဆောင်ခြင်းသည် မိမိတို့၏လူ့သဘာဝ ရင့်ကျက်လာစေရန်အတွက် လူတို့ဖြည့်ဆည်းရမည့် မရှိမဖြစ် အခြေအနေများဖြစ်သည်။ လူတစ်ဦးသည် သမ္မာတရားကို နားမလည်သည့်အပြင် အရေးကိစ္စများကို စည်းမျဉ်းများဖြင့် မဆောင်ရွက်ပါက ခုတစ်မျိုး တော်ကြာတစ်မျိုးနှင့် အစွန်းနှစ်ဖက်ကြား ကူးပြောင်းနေတတ်သည်။ တစ်စုံတစ်ယောက်က သူတို့ကို ချီးမွမ်းသောအခါ မာနထောင်လွှားလာမည်၊ သို့သော် တစ်စုံတစ်ယောက်က သူတို့ကို ပြုပြင်လျှင် အဆိုးမြင်လာမည်။ ဤသည်မှာ မရင့်ကျက်သော လူ့သဘာဝ၏ သရုပ်သကန်တစ်ခုဖြစ်သည်။ ဤသည်မှာ သင်တို့ရှိနေသော အခြေအနေမဟုတ်လော။ သင်တို့သည် တည်ငြိမ်မှု စိုးစဉ်းမျှမရှိ၊ ပုံမှန်အခြေအနေကို မည်သည့်အခါမျှ ထိန်းမထားနိုင်ဘဲ ခုတစ်မျိုး တော်ကြာတစ်မျိုး အမြဲတမ်းဖြစ်နေသည်။ သင်သည် စိတ်အခြေအနေ ကောင်းမွန်ပြီး ပျော်ရွှင်နေသောအခါ စိတ်အားထက်သန်မှု အပြည့်ရှိပြီး ဘုရားသခင်အတွက် သင်၏အသက်ကိုပင် ပေးလိုသောဆန္ဒရှိလိမ့်မည်။ သို့သော် အနှောင့်အယှက်များ၊ ကျရှုံးမှုများ၊ သို့မဟုတ် ပြုပြင်ခံရခြင်းနှင့် ရင်ဆိုင်ရသောအခါ သင်သည် ချက်ချင်းပင် အပျက်သဘောဆောင်လာသည်။ သင်သည် လုံးဝပြီးဆုံးသွားပြီဟုလည်းကောင်း၊ ကယ်တင်ခြင်းရရှိရန် မျှော်လင့်ချက်မရှိဟုလည်းကောင်း ခံစားရပြီး ကိုယ့်ကိုယ်ကိုယ် စိတ်ပျက်အားငယ်မိကာ သင်၏ အသိစိတ်၊ ဆင်ခြင်တုံတရားနှင့် ဝေဖန်ပိုင်းခြားနိုင်စွမ်းသည် သင့်အတွက် လုံးဝအသုံးမဝင်ပေ။ ဤသည်မှာ လူတို့သည် သမ္မာတရားကို မပိုင်ဆိုင်သောအခါ ဖြစ်တတ်သည့်အရာ ဖြစ်ပြီး ၎င်းတို့၏ စာတန်ဆန်သောစိတ်သဘောထားများနှင့် အညီသာ အသက်ရှင်နိုင်ပြီး မရည်ရွယ်ဘဲ အပြစ်တရား၌ အသက်ရှင်ကြသည်။ လူတို့သည် ၎င်းတို့၏ ကိုယ်ပိုင်ဗဟုသုတနှင့် အသိဉာဏ်ကို မှီခိုအားထားခြင်းဖြင့် မိမိကိုယ်ကို မကယ်တင်နိုင်ပေ။ လူတို့သည် သမ္မာတရားမရှိသောအခါ၌ အသက်ကို မပိုင်ဆိုင်ကြပေ။ သူတို့၌ ဝိညာဉ်မရှိသကဲ့သို့ပင် ဖြစ်သည်။ ထို့ကြောင့် သမ္မာတရားကိုရရှိခြင်းက အလွန်တရာ အရေးကြီးသည်။ ယခု သင်တို့သည် စာတန်၏ စုံစမ်းသွေးဆောင်ခြင်းကို ရင်ဆိုင်ရန်၊ အနှောင့်အယှက်များနှင့် ကျရှုံးမှုများကို တွေ့ကြုံခံစားရန် သို့မဟုတ် အခက်အခဲနှင့် ကြုံတွေ့ရန် ဖြစ်သောအခါတွင် သင်တို့သည် အဘယ်သင်ခန်းစာများကို သင်ယူသင့်သနည်း။ ဘုရားသခင်၏ ရည်ရွယ်ချက်များကား အဘယ်နည်း။ ကိုယ်တော်သည် သင့်အား အဘယ်အရာကို နားလည်စေလိုသနည်း။ ကိုယ်တော်သည် သင့်အား သမ္မာတရားကို နားလည်ပြီး အသက်ကို ရရှိစေလိုသည်၊ ထိုသို့ဖြင့် သင်၏ပြဿနာအားလုံးကို အခြေခံကျကျ ဖြေရှင်းပေးလိုသည်။ ယခုအချိန်တွင် သင်တို့၏ သမ္မာတရားနားလည်ခြင်းသည် တိမ်လွန်းပြီး ဝိညာဉ်ရင့်ကျက်မှုက သေးငယ်လွန်းသည်။ ရလဒ်အနေဖြင့် သင်သည် ပုံမှန်မဟုတ်သော အခြေအနေတွင် တစ်သမတ်တည်း ရှိနေပြီး သင်၏ စိတ်သဘောထားက မတည်မငြိမ်ဖြစ်နေသည်။ သင်သည် အခြေအနေ ကောင်းသောအခါ ရှေ့သို့ဆက်ပြီး ရှေ့တစ်လှမ်း တိုးနိုင်သော်လည်း အခြေအနေ မကောင်းသောအခါ နောက်နှစ်လှမ်းပြန်ဆုတ်ပြီး ရက်အတော်ကြာ အပျက်သဘော ဆောင်လာတော့သည်။ ဤသည်မှာ သင်၌ ဖြစ်ပေါ်နေသော အခြေအနေဖြစ်သဖြင့် တိုးတက်မှုနှေးကွေးနေခြင်း ဖြစ်သည်။ မကြာခဏ အားနည်းခြင်းနှင့် အပျက်သဘောဆောင်ခြင်းသည် အသက်ဝင်ရောက်မှုအတွက် အကြီးမားဆုံး အတားအဆီးဖြစ်ပြီး၊ လူတစ်ဦးသည် သူ၏ အသက်တာကြီးထွားစေရန်အတွက် ဤပြဿနာကို ဖြေရှင်းရမည်ဖြစ်သည်။ တချို့လူတို့သည် သူတို့၏ တာဝန်များ၌ ရလဒ်အနည်းငယ်မျှသာရပြီးနောက် သူတို့ကိုယ်သူတို့ ကျေနပ်လာပြီး ချီးမွမ်းခံရပြီးနောက် မာနထောင်လွှားလာကာ အခြားသူတွေကို အထင်သေးကြသည်။ ဤလူများသည် အသိစိတ် အကင်းမဲ့ဆုံးဖြစ်ပြီး ၎င်းတို့သည် သမ္မာတရားစစ်မှန်မှု စိုးစဉ်းမျှ မပိုင်ဆိုင်ကြပေ။ အချို့သောသူများသည် အလုပ်အနည်းငယ်ပြီးမြောက်သည်နှင့် အဆင့်အတန်း၏ အကျိုးအမြတ်များကို စတင်၍ ခံစားလာကြသည်။ မည်သည့်အရာကို ပြုလုပ်သည်ဖြစ်စေ သူတို့သည် အမြဲတမ်း ချီးကျူးခံချင်ကြပြီး အခြားသူများ၏ ချီးမွမ်းခြင်းကိုမရလျှင် သူတို့၏တာဝန်များကို ထမ်းဆောင်ဖို့ ခွန်အားမရှိကြတော့ပေ။ ၎င်းတို့သည် ဤအရာများကြောင့် အမြဲတစေ ဘောင်ခတ်ခံရပြီး အခြားသူများထက် ထင်ရှားပြီး များစွာချီးမွမ်းခံရမှသာ ကျေနပ်မှုခံစားကြသည်။ တစ်ခုခုကို ကောင်းစွာမလုပ်ပါက သို့မဟုတ် ကျရှုံးခြင်းနှင့် လဲကျခြင်းတို့ကို တွေ့ကြုံရပါက ၎င်းတို့သည် ဖောက်ပြန်ပျက်စီးလွန်းပြီး ရွေးနှုတ်၍ မရတော့သကဲ့သို့ ခံစားရသည်။ သူတို့သည် ဤတစ်ဖက်စွန်းများကြားတွင် အမြဲနေထိုင်ကြသည်။ သင်တို့သည် မည်သည့်တာဝန်ကို ထမ်းဆောင်နေပါစေ သို့မဟုတ် သင်တို့၌ မည်သည့်အရာ ဖြစ်ပေါ်သည်ဖြစ်စေ သင်အမြဲတမ်း သင်ခန်းစာယူနိုင်ပြီး လက်တွေ့လုပ်ဆောင်ရန်စည်းမျဉ်းများကို တွေ့ရှိဖို့ သမ္မာတရားကို ရှာဖွေနိုင်ပြီး သမ္မာတရားကို လက်တွေ့ကျင့်ပါက သို့ဆိုလျှင် သင်တို့သည် ကြီးထွားရင့်သန်ပြီး အခြားသူများ၏ လမ်းညွှန်မှုနှင့် ဦးဆောင်မှုကို ခံယူစရာမလိုအပ်တော့ပေ။ အကယ်၍ ဘုရားသခင်၏ နှုတ်ကပတ်တော်များကို စားသောက်ခြင်း၊ သမ္မာတရားအကြောင်း မိတ်သဟာယဖွဲ့ခြင်းနှင့် သင့်အတွက် ဘုရားသခင်စီစဉ်ပေးထားသည့် အချို့သောအရာများနှင့် ပတ်ဝန်းကျင်များကို တွေ့ကြုံခံစားခြင်းအားဖြင့် သင်သည် ဘုရားသခင်၏လက်တော်က သင့်အား ဦးဆောင်နေသည့်နေရာ၊ ဘုရားသခင်က သင့်အား သင်ယူစေလိုသည့်အရာ၊ ပိုင်းခြားသိမြင်မှုကို ရရှိစေလိုသည့် နယ်ပယ်များနှင့် ဤအရာများနှင့် ပတ်ဝန်းကျင်များအားဖြင့် သင့်ကို ရယူစေလိုသော အတွေ့အကြုံဗဟုသုတတို့ကို သိမြင်နိုင်မည်ဖြစ်ပြီး ဤအတွေ့အကြုံတစ်ခုစီမှ တစ်စုံတစ်ခုကို ရရှိနိုင်သည်ဆိုလျှင် သင်ကြီးထွားရင့်သန်လာပြီဖြစ်သည်။ အကယ်၍ သင်သည် ရှေ့သို့တက်လှမ်းရန် အခြားသူများထံမှ ပံ့ပိုးကူညီမှုနှင့် အကူအညီ အမြဲလိုအပ်နေပါက၊ သင်သည် တုံ့ဆိုင်းနေပြီး ရပ်တန့်သွားပါက သို့မဟုတ် တစ်ဖက်စွန်းများကြားတွင် ယိမ်းယိုင်နေကာ သင့်အား တိုက်တွန်းမည့်သူ၊ လမ်းညွှန်မည့်သူ သို့မဟုတ် ပံ့ပိုးကူညီမည့်သူမရှိဘဲ သင်သည် လဲကျသွားနိုင်ဖွယ်ရှိပြီး မည်သည့်အခါတွင်မျှ ပြန်မထနိုင်တော့ပါက ဤအရာများအားလုံးသည် မရင့်ကျက်သေးသော ဝိညာဉ်အသက်တာရှိခြင်း၏ သရုပ်သကန်များဖြစ်သည်။ မရင့်ကျက်သေးသော ဝိညာဉ်အသက်တာ ရှိသူများသည် ဘုရားသခင်၏ နှုတ်ကပတ်တော်များကို ၎င်းတို့ဘာသာ စားသောက်နိုင်ခြင်း မရှိသည့်အပြင် တရားဒေသနာများ သို့မဟုတ် မိတ်သဟာယများကို နားထောင်ခြင်းဖြင့် သမ္မာတရားကို နားမလည်နိုင်ကြပေ။ ၎င်းတို့သည် စည်းမျဉ်းစည်းကမ်းများအား လိုက်နာခြင်းကိုသာ အာရုံစိုက်ပြီး စည်းမျဉ်းစည်းကမ်းများကို လိုက်နာနိုင်သရွေ့ ကောင်းစွာလုပ်ဆောင်နေသည်ဟု ယုံကြည်ကြသည်။ ထိုသူတို့သည် အရာရာတိုင်းတွင် သူတို့ကို ဦးဆောင်ရန်၊ လမ်းပြရန်သာမက သူတို့အနေဖြင့် နောက်ကလိုက်ရန်အတွက် သူတို့ကို လက်ဆွဲကာ သင်ပြပေးပြီး ဦးဆောင်ရန် တစ်စုံတစ်ယောက်ကို အမြဲလိုအပ်နေပြီး၊ အခြားသူများ၏ အကူအညီနှင့် ပံ့ပိုးမှုမရှိလျှင် သူတို့သည် တုံ့ဆိုင်းကာ အဆိုးမြင်တတ်ပြီး အားနည်းလာကြသည်။ ၎င်းတို့သည် လုံးဝ တန်ဖိုးမရှိဘဲ အနှေးနှင့်အမြန် သေရလိမ့်မည်။ ၎င်းတို့သည် အမှိုက်များဖြစ်ပြီး ဘုရားသခင်၏ ကယ်တင်ခြင်းကို ရရှိနိုင်စွမ်း မရှိကြပေ။ အချို့က “ကျွန်ုပ်၏ သေးငယ်သော ဝိညာဉ်ရင့်သန်မှုပြဿနာကို ဖြေရှင်းဖို့ နည်းလမ်းရှိသလော” ဟု မေးကြသည်။ ယင်းကို ဖြေရှင်းဖို့ နည်းလမ်းရှိပေသည်။ သင်၌ မည်သည့်အရာဖြစ်ပါစေ၊ လေးနက်သည့်ကိစ္စဖြစ်ဖြစ်၊ အသေးအဖွဲကိစ္စဖြစ်ဖြစ်၊ သို့မဟုတ် သင်ထမ်းဆောင်နေသော တာဝန်တစ်ခုဖြစ်ပါက အရာတစ်ခုကို မှတ်သားထားရမည်။ ဇာတိခံစားချက်များ၊ သင့်အယူအဆများနှင့် စိတ်ကူးများ၊ သို့မဟုတ် သင်၏ ကမူးရှူးထိုးစိတ်ကို အမှီမပြုနှင့်၊ ထိုအစား သမ္မာတရားကို မဆိုင်းမတွ ရှာဖွေပြီး ဘုရားသခင်က လူသားအပေါ်ထားသည့် တောင်းဆိုချက်များကို ရှာဖွေလော့။ ဘုရားသခင်၏ ရည်ရွယ်ချက်များကို နားလည်ခြင်းဖြင့်သာ ရှေ့ဆက်ရမည့်လမ်းကြောင်းကို သင်တွေ့လိမ့်မည်။

မိမိ၏ ခံစားချက်များကို အခြေခံပြီး လုပ်ဆောင်ခြင်းသည် မည်သို့ထင်ရှားသနည်း။ အဖြစ်များဆုံး သရုပ်သကန်မှာ လူတို့သည် ၎င်းတို့အပေါ် ကြင်နာဖူးသူ သို့မဟုတ် ၎င်းတို့နှင့်ရင်းနှီးသူ မည်သူ့ကိုမဆို အမြဲတစေ ကာကွယ်ပေးပြီး ရပ်တည်ပေးသည့် အခါမျိုးတွင်ဖြစ်သည်။ ဥပမာအားဖြင့်၊ သင်၏သူငယ်ချင်းသည် မကောင်းမှုတစ်ခုခု လုပ်မိခြင်းကြောင့် ဖော်ထုတ်ခံရပြီး သင်က “ထိုသို့သော အရာတစ်ခုကို သူလုပ်မည်မဟုတ်ပါ၊ သူသည် လူကောင်းတစ်ယောက်ပင်။ အကွက်ဆင်ခံထားရခြင်း ဖြစ်ရမည်” ဟူ၍ ပြောခြင်းဖြင့် သူ့အား ကာကွယ်ပြောဆိုသည် ဆိုပါစို့။ ဤပြောဆိုချက်သည် တရားမျှတသလော။ (မမျှတပါ။) ဤသည်မှာ ခံစားချက်ကို အခြေခံပြီး ပြုမူပြောဆိုခြင်း ဖြစ်သည်။ အခြားဥပမာတစ်ခုပေးရလျှင်၊ သင်သည် တစ်စုံတစ်ဦးနှင့် အနည်းငယ် သဘောထားကွဲလွဲပြီး သင်က ထိုသူကို မုန်းလာပြီး ထိုသူက မှန်ကန်ပြီး စည်းမျဉ်းများနှင့် ကိုက်ညီသော တစ်စုံတစ်ရာကို ပြောဆိုသောအခါ သင်သည် နားမထောင်ချင်ပါက ဤသည်မှာ မည်သည့်အရာ၏ သရုပ်သကန်နည်း။ (သမ္မာတရားကို လက်မခံခြင်းဖြစ်သည်။) အဘယ်ကြောင့် သမ္မာတရားကို သင်လက်မခံနိုင်ရသနည်း။ သင့်စိတ်ထဲတွင် သူပြောသည်မှာ မှန်ကြောင်းသိနေသော်လည်း ထိုသူနှင့်ပတ်သက်၍ သင်၌ ဘက်လိုက်မှုရှိသောကြောင့် သူပြောသည့်အရာ မှန်သည်ဟု သင်သိလင့်ကစား နားမထောင်ချင်ပေ။ ဤသည်မှာ မည်သည့်ပြဿနာနည်း။ (မိမိခံစားချက်များ၏ လွှမ်းမိုးခံရခြင်း ဖြစ်သည်။) ဤသည်မှာ ခံစားချက်များဖြင့် ဖုံးလွှမ်းနေခြင်းပင်။ တစ်ချို့လူတို့သည် မိမိတို့၏ကိုယ်ပိုင် နှစ်သက်မှုများနှင့် စိတ်ခံစားမှုများအားဖြင့် အလွယ်တကူ တိမ်းညွတ်ကြသည်။ သူတို့သည် တစ်ယောက်ယောက်နှင့် အဆင်မပြေလျှင် ထိုလူသည် အဘယ်မျှကောင်းစွာ သို့မဟုတ် မှန်ကန်စွာ ပြောဆိုနေပါစေ နားမထောင်တတ်ကြချေ။ တစ်စုံတစ်ဦးနှင့် ကောင်းကောင်းအဆင်ပြေပါက မှန်သည်ဖြစ်စေ၊ မှားသည်ဖြစ်စေ သို့မဟုတ် သမ္မာတရားနှင့် ကိုက်ညီသည်ဖြစ်စေ မကိုက်ညီသည်ဖြစ်စေ သူတို့ပြောသမျှကို နားထောင်လိုစိတ်ရှိကြသည်။ ဤအရာသည် မိမိ၏ကိုယ်ပိုင် နှစ်သက်မှုများနှင့် စိတ်ခံစားမှုများကြောင့် အလွယ်တကူ ယိမ်းယိုင်နေခြင်းမဟုတ်လော။ လူတစ်ဦးသည် ထိုသို့သော စိတ်သဘောထားမျိုးဖြင့် နှိုင်းနှိုင်းချိန်ချိန် စကားပြောဆိုပြီး ပြုမူနိုင်သလော။ သမ္မာတရားကို လက်ခံပြီး ကျိုးနွံနာခံနိုင်သလော။ (မဖြစ်နိုင်ပါ။) ၎င်းတို့သည် ခံစားချက်များဖြင့် ဘောင်ခတ်ခြင်းခံရပြီး ၎င်းတို့၏ စိတ်ခံစားမှုကြောင့် အလွယ်တကူ တိမ်းညွတ်သွားသောကြောင့် ယင်းသည် ၎င်းတို့၏ လုပ်ရပ်များတွင် သမ္မာတရားစည်းမျဉ်းများကို လိုက်နာခြင်းအပေါ် ထိခိုက်မှုရှိသည်။ ယင်းက သမ္မာတရားကို လက်ခံခြင်းနှင့် နာခံခြင်းတို့ အပေါ်၌လည်း ထိခိုက်မှုရှိသည်။ သို့ဆိုလျှင် သူတို့၏ သမ္မာတရားကို လက်တွေ့လုပ်ဆောင်နိုင်စွမ်းနှင့် ကျိုးနွံနာခံနိုင်စွမ်းကို အဘယ်အရာက ထိခိုက်စေသနည်း။ သူတို့သည် အဘယ်အရာ၏ ဘောင်ခတ်ခြင်း ခံရသနည်း။ သူတို့၏ခံစားချက်နှင့် စိတ်ခံစားမှုပင်ဖြစ်သည်။ ဤအရာများက ၎င်းတို့အား ချုပ်ချယ်ပြီး ချည်နှောင်ထားခြင်းဖြစ်သည်။ သင်သည် သမ္မာတရားအစား ကိုယ်ရေးကိုယ်တာ ဆက်ဆံရေးများနှင့် ကိုယ်ကျိုးစီးပွားကို ရှေ့တန်းတင်ပါက ခံစားချက်များသည် သမ္မာတရားကို လက်ခံခြင်းမှ သင့်အား အဟန့်အတား ဖြစ်စေပါသည်။ ထို့ကြောင့် သင်သည် ခံစားချက်အပေါ် အခြေခံ၍ ပြုမူပြောဆိုခြင်း မပြုရပေ။ တစ်စုံတစ်ဦးနှင့် သင်၏ဆက်ဆံရေးသည် ကောင်းသည်ဖြစ်စေ ဆိုးသည်ဖြစ်စေ သို့မဟုတ် ၎င်းတို့၏စကားများသည် နူးညံ့သည်ဖြစ်စေ တင်းမာသည်ဖြစ်စေ ၎င်းတို့ပြောသည့်အရာက သမ္မာတရားနှင့် ကိုက်ညီနေသရွေ့ သင်သည် ယင်းကို နားထောင်ပြီး လက်ခံသင့်သည်။ ဤသည်မှာ သမ္မာတရားအားလက်ခံခြင်း သဘောထားပင်ဖြစ်၏။ အကယ်၍ သင်က “သူ၏မိတ်သဟာယသည် သမ္မာတရားနှင့် ကိုက်ညီပြီး သူက အတွေ့အကြုံလည်း ရှိသည်၊ သို့သော် သူသည် မထီတရီနှင့် မာနထောင်လွှားလွန်းသဖြင့် ကြည့်ရှုရသည်မှာ ဆိုးဝါးပြီး စိတ်မသက်မသာဖြစ်သည်။ ထို့ကြောင့် သူမှန်နေလျှင်ပင် ငါလက်ခံမည်မဟုတ်” ဟု ဆိုပါက ဤသည်မှာ မည်သို့သော စိတ်သဘောထားမျိုးနည်း။ အတိအကျပြောရလျှင် ခံစားချက်တစ်ခုပင်ဖြစ်သည်။ သင်သည် သင့်ကိုယ်ပိုင် နှစ်သက်မှုများနှင့် စိတ်ခံစားမှုများအပေါ် အခြေခံ၍ လူတို့နှင့် အရာရာကို ချဉ်းကပ်သောအခါ ဤအရာသည် ခံစားချက်တစ်ခုဖြစ်ပြီး ဤအရာအားလုံးသည် ခံစားချက်အမျိုးအစားထဲတွင် ပါဝင်နေသည်။ ခံစားချက်များနှင့် ပတ်သက်သောအရာများသည် ဖောက်ပြန်ပျက်စီးသော စိတ်သဘောထားများနှင့် သက်ဆိုင်သည်။ ဖောက်ပြန်ပျက်စီးသော လူသားများအားလုံး၌ ခံစားချက်များ ရှိကြပြီး ၎င်းတို့အားလုံးသည် မိမိတို့၏ ခံစားချက်များအားဖြင့် အတိုင်းအတာအမျိုးမျိုးအထိ ဘောင်ခတ်ခံကြရသည်။ လူတစ်ယောက်က သမ္မာတရားကို လက်မခံနိုင်လျှင် ခံစားချက်ပြဿနာကို ဖြေရှင်းဖို့ ခက်လိမ့်မည်။ လူအချို့သည် အတုအယောင်ခေါင်းဆောင်များကို ကာရံပြီး၊ အန္တိခရစ်များကို ကာကွယ်လျက် ဆိုးယုတ်သောသူများဘက်က ရပ်တည်ကာ ခုခံကာကွယ်ကြသည်။ ဤကိစ္စများအားလုံးတွင် ပါဝင်နေသော ခံစားချက်များရှိလေသည်။ တချို့ကိစ္စများတွင် ထိုလူများက သူတို့၏ ဆိုးယုတ်သောသဘာဝကြောင့် ထိုကဲ့သို့ ပြုမူနေကြသည်မှာ အမှန်ပင်။ ဤပြဿနာများအပေါ် သင်သည် ရှင်းလင်းစွာနားလည်မှု ရရှိနိုင်ရန်အလို့ငှာ မကြာခဏ မိတ်သဟာယပြုပေးဖို့ လိုအပ်သည်။ လူအချို့က “ကျွန်ုပ်၏မိသားစုနှင့် သူငယ်ချင်းများအပေါ် ခံစားချက်အနည်းငယ်ရှိသော်လည်း အခြားမည်သူ့အပေါ်မှာမှ မရှိပါ” ဟု ပြောကောင်းပြောနိုင်သည်။ ဤပြောဆိုချက်သည် မမှန်ကန်ပေ။ အခြားသူများက သင့်အား သေးငယ်သော ကျေးဇူးကို ပြသလျှင်ပင် သင်သည် ၎င်းတို့အပေါ် ခံစားချက်များ ရှိလာလိမ့်မည်။ နီးစပ်မှုနှင့် အတိမ်အနက်မှာ အတိုင်းအဆအမျိုးမျိုး ရှိမည်ဖြစ်သော်လည်း ယင်းတို့သည် မည်သို့ဆိုစေကာမူ ခံစားချက်များပင် ဖြစ်သည်။ လူတို့သည် မိမိတို့၏ခံစားချက်များကို မဖြေရှင်းပါက သူတို့အနေဖြင့် သမ္မာတရားကို လက်တွေ့လုပ်ဆောင်ပြီး ဘုရားသခင်အား ကျိုးနွံနာခံဖို့ ခက်ခဲပေလိမ့်မည်။

ယခု အယူအဆများနှင့် စိတ်ကူးများအကြောင်း ပြောကြစို့။ အချို့သော အယူအဆများနှင့် စိတ်ကူးများသည် လူတစ်ဦး၏ မိသားစုမှ ကြီးပြင်းလာပုံ မှလာသည်။ အချို့မှာ လူမှုဝန်းကျင်အခြေအနေမှ လာပြီး အခြားတို့မှာ မိမိ၏ ကျောင်းပညာရေးမှ လာသည်။ မိမိ၏ အယူအဆများနှင့် စိတ်ကူးစိတ်သန်းများအရ လူတို့ကို ဆက်ဆံခြင်းနှင့် အရေးကိစ္စများကို လုပ်ဆောင်ခြင်း၏ သရုပ်သကန်များကား အဘယ်နည်း။ ဥပမာတစ်ခု ပေးပါရစေ။ ဘုရားသခင်ကို နှစ်ပေါင်းများစွာ ယုံကြည်ပြီးနောက် အရာရာကို စွန့်ပယ်ကာ မိမိ၏တာဝန်ကို စိတ်အားထက်သန်စွာ လုပ်ဆောင်နိုင်ပြီး နောင်တွင် ခေါင်းဆောင်အဖြစ် ရွေးချယ်ခံရသည့် လူတစ်ဦး၏ ဖြစ်ရပ်ကိုကြည့်လော့။ ဤအနေအထားသစ်ကို ရရှိပြီးနောက် သူသည် သူ၏တာဝန်များကို ထမ်းဆောင်ရန် ပို၍ပင် အားအင်စိုက်ထုတ်ကာ သမ္မာတရားအပေါ် လူတို့နှင့် မိတ်သဟာယပြုရန် မကြာခဏ စုရုံးသည်။ ညီအစ်ကိုမောင်နှမများ ပြဿနာရှိလာသည့်အခါ မဆိုင်းမတွ ဖြေရှင်းပေးပြီး လူတိုင်းက သူ့ကို အထင်ကြီးလေးစားကြသည်။ သို့သော်လည်း အချိန်အတိုင်းအတာတစ်ခုအထိ ခေါင်းဆောင်တစ်ဦးအဖြစ် အစေခံပြီးနောက် ဤလူသည် မိမိ၏ အဆင့်အတန်းနှင့် သြဇာအာဏာကို ထိန်းသိမ်းရန် စတင်လုပ်ဆောင်ပြီး အချိန်တိုင်းနေရာတိုင်းတွင် မိမိကိုယ်ကို ထုတ်ဖော်ပြသပြီး ကြွားဝါတော့သည်။ အဆိုးရွားဆုံးမှာမူ သူက ခေါင်းဆောင်များနှင့် အမှုဆောင်များအဖြစ် အစေခံရန် ဆိုးယုတ်သောသူများကို မြှင့်တင်ပြီး ပြုစုပျိုးထောင်ပေးသည်။ စက်ဆုပ်ဖွယ်အကောင်းဆုံးမှာ သမ္မာတရားကိုလိုက်စားသော ညီအစ်ကိုမောင်နှမများကို ဖိနှိပ်ပြီး ဖယ်ထုတ်ထားခြင်းဖြစ်သည်။ နောက်ဆုံးတွင် သူသည် မကောင်းမှုအမြောက်အမြားကို လုပ်ဆောင်ပြီး အသင်းတော်၏အလုပ်ကို နှောင့်ယှက်ခဲ့သောကြောင့် သူ့ကို အန္တိခရစ်အဖြစ် သတ်မှတ်ကာ နှင်ထုတ်ခြင်းခံရသည်။ လူအချို့က ဤသတင်းကြားရစဉ်တွင် “ယင်းမှာ မဖြစ်နိုင်ပေ။ ကျွန်ုပ်တို့ ပေါင်းသင်းဆက်ဆံရသည်မှာ အရမ်းအဆင်ပြေနေကျဖြစ်သည်။ ကျွန်ုပ်တို့သည် လူအတော်များများထံသို့ ဧဝံဂေလိတရားကို အောင်မြင်စွာ ဝေငှခဲ့ကြသည်။ သူက အဘယ်သို့ အန္တိခရစ် ဖြစ်လာနိုင်သနည်း။” ဟု မဆင်မခြင် ပြောကြသည်။ သူတို့က လူကောင်းတစ်ဦးကို မတရားဆက်ဆံသည်ဟု ယုံကြည်လျက် ဤအခြေအနေကို ဘုရားအိမ်တော်၏ ကိုင်တွယ်ခြင်းအပေါ် အချို့သော အယူအဆများ ဖြစ်ပေါ်လာကြသည်။ သူတို့သည် ဤအန္တိခရစ်ကို အဘယ်ကြောင့် ခုခံကာကွယ်ပြီး သူ့အပေါ် မတရားသဖြင့်ပြုသည်ဟု ယူဆကြသည့်ကိစ္စနှင့် ပတ်သက်၍ မကျေမနပ်ပြောကြသနည်း၊ ငါ့ကိုပြောလော့။ သူတို့က ဧဝံဂေလိတရားကို အတူတကွ ဝေငှခဲ့ကြသည်ဖြစ်၍ သူနှင့်ရင်းနှီးသောကြောင့်ပင် ဖြစ်သည်။ ခေါင်းဆောင်တစ်ဦး ဖြစ်လာပြီးနောက် သူသည် သူ၏ဇာတိရုပ်ကိုပြသကာ မကောင်းမှုအမျိုးမျိုးကို ကျူးလွန်ပြီး အန္တိခရစ်ဖြစ်လာမည်ဟု လုံးဝမထင်မှတ်ခဲ့ပေ။ သူတို့ မထင်မှတ်ခဲ့သည့်အရာကို လက်မခံနိုင်ကြပေ။ ထို့ကြောင့် ဤလူကို သူတို့အယူအဆများနှင့် စိတ်ကူးများကို အခြေခံပြီး ရှုမြင်နေသည်မဟုတ်လော၊ ငါ့ကိုပြောလော့။ အတိတ်က သူ့အပေါ်ထားသည့် မရေရာသော ထင်မြင်ချက်အပေါ် အခြေခံပြီး သူသည် အန္တိခရစ်ဖြစ်မလာနိုင်ဟု ကောက်ချက်ချကြသည်။ ဤသည်မှာ မှန်ကန်သော ရှုထောင့်လော။ သူတို့သည် အဘယ့်ကြောင့် ဤသို့တွေးပြီး ထိုကောက်ချက်မျိုး ချလိုက်ရသနည်း။ အခြေအနေ၏ လက်တွေ့အရှိတရားကို နားမလည်သောအခါတွင် ၎င်းတို့သည် တာဝန်မဲ့သော မှတ်ချက်များနှင့် ပေါ့လျော့သော ဆုံးဖြတ်ချက်များကို အဘယ်ကြောင့် ချမှတ်ကြသနည်း။ ဤသည်မှာ စိတ်သဘောထားတစ်မျိုးပင်။ လူတို့သည် သူတို့၏ စိတ်ကူးစိတ်သန်းများအရ လူများ၊ အဖြစ်အပျက်များနှင့် အမှုအရာများကို ချဉ်းကပ်ပြီး ကိုင်တွယ်ကြသည်။ ဤသည်မှာ အဘယ် စိတ်သဘောထားမျိုးနည်း။ ယင်းမှာ တစ်စိတ်တစ်ပိုင်းအားဖြင့် မာနထောင်လွှားမှုဖြစ်ပြီး တစ်စိတ်တစ်ပိုင်းက စိတ်နှလုံးခိုင်မာခြင်းဖြစ်သည်။ သင်၏ အတွေးအမြင်များနှင့် ယုံကြည်ချက်များဖြစ်စေ၊ သင့်လုပ်ရပ်များ သို့မဟုတ် သင်၏ အခြားသူများအပေါ် ပြုမူဆက်ဆံမှုတွင် သင်လိုက်နာသည့် စည်းမျဉ်းများဖြစ်စေ သင့်နေ့စဉ်ဘဝတွင် သင်ထုတ်ဖော်သောအရာများဖြစ်သည့် ဤအရာများအားလုံးသည် သင်၏ ဖောက်ပြန်ပျက်စီးသော စိတ်သဘောထားများမှ ဆင်းသက်လာခြင်းဖြစ်ပြီး သင်သည် ယင်းတို့ကို သမ္မာတရားနှင့် နှိုင်းယှဉ်ကြည့်ရမည်။ အကယ်၍ သင့်အား ဤသို့လုပ်ဆောင်ခိုင်းသောအခါ၊ သင်စိတ်ရှုပ်ထွေးသွားရသည်မှာ ပြဿနာဖြစ်သည်။ ဆိုလိုသည်မှာ သင်၌ သမ္မာတရားကို သိကျွမ်းခြင်းလုံးဝမရှိပေ။ သမ္မာတရား၌ မည်သည့်အကျိုးသက်ရောက်မှု ရှိသနည်း။ (၎င်းသည် လူတစ်ဦး၏ ဖောက်ပြန်ပျက်စီးသော စိတ်သဘောထားများကို ဖြေရှင်းပေးနိုင်သည်။) ယင်းတို့ကို မည်သို့ဖြေရှင်းသနည်း။ သင်၏ နေ့စဉ်အတွေးများ၊ ယုံကြည်ချက်များ၊ စကားလုံးများနှင့် လုပ်ရပ်များ၏ လက်တွေ့အရှိတရားကို သမ္မာတရားနှင့် နှိုင်းယှဉ်ကြည့်ရမည်။ ၎င်းတို့နှင့် ကိုက်ညီကြောင်း သင်တွေ့ရှိပြီးသည်နှင့် သင့်ပြဿနာများ မည်သည့်နေရာတွင် ရှိနေသည်ကို သင်ဖော်ထုတ်နိုင်မည် ဖြစ်သည်။ သင်သည် သင့်ပြဿနာများကို မဖော်ထုတ်နိုင်ပါက သို့မဟုတ် ဘုရားသခင်၏ နှုတ်ကပတ်တော်များနှင့် သမ္မာတရားကို လက်မခံဘဲ သင့်အယူအဆများနှင့် စိတ်ကူးစိတ်သန်းများအပေါ် အခြေခံ၍ တာဝန်မဲ့သော မှတ်ချက်များချပါက သင့်တွင် မည်သို့သော ပြဿနာရှိသနည်း။ မာနထောင်လွှားမှုနှင့် ဆင်ခြင်တုံတရား ကင်းမဲ့မှုတို့ထဲမှ တစ်ခုဖြစ်ပြီး ဤသည်မှာ သင်၏ ဖောက်ပြန်ပျက်စီးသော စိတ်သဘောထားနှင့် ဆက်စပ်နေသည်။ သင်သည် အဖြစ်မှန်ကိုမသိဘဲ သင်၏ ကိုယ်ပိုင်စိတ်ကူးများကို အခြေခံ၍ ပေါ့ပေါ့ဆဆ ပြောဆိုရုံသာမက “သင်တို့က သူ့ကို မသိသော်လည်း ကျွန်ုပ်သိသည်။ ကျွန်ုပ်နားလည်သည်” ဟုပင် တွေးသည်။ သင်အမှန်တကယ် ဆိုလိုသည့်အရာမှာ သင်က အခြားသူတိုင်းထက် ပိုမိုရှင်းလင်းစွာ ပိုမိုတိကျစွာမြင်နိုင်သည်ဟူ၍ ဖြစ်သည်။ ဤသည်မှာ မာနထောင်လွှားခြင်း မဟုတ်လော။ ဤသည်မှာ မိမိကိုယ်ကိုမှန်ကန်သည်ဟု ယူမှတ်ခြင်း မဟုတ်သလော။ ဤစိတ်သဘောထားမျိုးသည် သင့်အထဲတွင် နက်ရှိုင်းစွာ တည်ရှိနေသောကြောင့် သင်သည် ကိုယ်ပိုင်အယူအဆနှင့် စိတ်ကူးစိတ်သန်းတွေကို အခြေခံပြီး အမြဲပြောဆိုလုပ်ဆောင်ခြင်းဖြစ်သည်။ ဥပမာ၊ အသင်းတော်သည် စီမံကိန်းတစ်ခုခုကို အကောင်အထည်ဖော်လိုပြီး ယင်းက မည်မျှကုန်ကျမည်ကို သင့်အားမေးမြန်းသည်ဆိုပါစို့၊ အခြေအနေကို အမှန်တကယ် နားလည်မှုမရှိဘဲ သင်သည် ချက်ချင်းပင် ရှေ့နောက်မစဉ်းစားဘဲ “ယင်းက သင့်ကို အနည်းဆုံး ယွမ်၁၀၀,၀၀၀ ကုန်ကျစေမည်။” ဟု ပြောချလိုက်သည်။ ဤသည်ကို ကြားရသောအခါ လူတိုင်းက ယင်းသည် ထိုမျှလောက် မကုန်ကျနိုင်၊ သင်သည် ချဲ့ကားပြောနေခြင်း ဖြစ်ရမည်ဟု စဉ်းစားလျက် တုန်လှုပ်သွားကြသည်။ ပေါ့ပေါ့ဆဆပြောဆိုပြီး တာဝန်မဲ့သော မှတ်ချက်များချသော သင့်စိတ်သဘောထား၏ ရလဒ်အဖြစ် အသင်းတော်၏အလုပ်သည် မည်သည့် အကျိုးဆက်များ ခံစားရနိုင်သနည်း။ အမှန်တွင် အလုပ်ပြီးမြောက်ဖို့က များစွာကုန်ကျမည် မဟုတ်သည့်တိုင် ယွမ်၁၀၀,၀၀၀ ကုန်ကျမည်ဟု သင်ပြောနေသည်။ ဤသည်မှာ တာဝန်မဲ့စွာ ပြောဆိုနေခြင်း မဟုတ်သလော။ ဤအရာက အသင်းတော်ကို ထိခိုက်သည်မဟုတ်လော။ ဤအရာသည် အရေးကိစ္စများကို ပြောဆိုကိုင်တွယ်ရန် ယုံကြည်စိတ်ချရသော နည်းလမ်းတစ်ခုလော။ မဟုတ်ပေ၊ ယင်းသည် အလွန့်အလွန် စိတ်ချ၍မရနိုင်ပေ။ ဘုရားသခင်၏အိမ်တော်သည် ယင်း၏လုပ်ငန်းတွင် ဤကဲ့သို့သောလူကို လုံးဝအသုံးမပြုနိုင်ပေ။ ဤအခြေအနေမှ သင်ခန်းစာယူစရာရှိသလော။ လူသည် ရိုးသားပြီး မှန်ကန်သောစကားကို ပြောဆိုတတ်ရန် သင်ယူသင့်သည်။ ဤသည်မှာ မိမိတာဝန်ကို ကောင်းစွာထမ်းဆောင်ရန် သော့ချက်ဖြစ်သည်။ တစ်စုံတစ်ယောက်သည် မရိုးမသားဖြစ်ပြီး တာဝန်မဲ့စွာ မှတ်ချက်ချပါက သူသည် တာဝန်များထမ်းဆောင်ရန် မသင့်တော်သကဲ့သို့ ဘုရားသခင်၏ အိမ်တော်၌ တာဝန်များကို ထမ်းဆောင်ရန်လည်း မထိုက်တန်ပေ။ ထို့ကြောင့် မိမိ၏တာဝန်ကို ကျေပွန်စွာ ထမ်းဆောင်ဖို့အတွက် ရိုးသားသူတစ်ဦးဖြစ်ရန် သင်ယူရမည်ဖြစ်ပြီး မိမိပြောသမျှကို တာဝန်ယူတတ်ရန်၊ လက်လွှတ်စပယ် တာဝန်မဲ့စွာ ပြောဆိုခြင်းမှ ရှောင်ကြဉ်လျက် မိမိကိုယ်ပိုင်စိတ်ကူးကို အခြေခံ၍ ပြောဆိုခြင်းမှ ရှောင်ကြဉ်ရပါမည်။ လူတစ်ဦးသည် မိမိ၏ပြောပုံဆိုပုံ၌ တိကျသင့်ပြီး မိမိ၏စကားများသည် အဖြစ်မှန်နှင့် ကိုက်ညီသင့်သည်။ ဤသည်မှာ ရိုးသားသူဖြစ်ခြင်း၏ စစ်မှန်မှုလက္ခဏာ တစ်ခုဖြစ်သည်။

သင်တို့၌ မာနထောင်လွှားသော စိတ်သဘောထားရှိသည်ကို သင်တို့အားလုံး သဘောပေါက်ပြီလော။ (သဘောပေါက်ပါပြီ၊ တစ်ခါတစ်ရံတွင် ပုံကြီးချဲ့ပြီး အသိစိတ်ကင်းမဲ့သော အရာများကို ကျွန်ုပ် ပြောတတ်သည်။ ကျွန်ုပ်သည် မာနထောင်လွှားကာ၊ ဤသည်မှာ ကျွန်ုပ်၏ သဘောသဘာဝနှင့် အနှစ်သာရလက္ခဏာတစ်ခုဖြစ်သည်ဟု ခံစားရသည်။) သင်၌ မာနထောင်လွှားသော စိတ်သဘောထားရှိကြောင်း သင်သတိထားမိလိုက်သည်နှင့် ယင်းကို သင် မည်သို့ဖြေရှင်းသင့်သနည်း။ သင်၏ မာနထောင်လွှားသော စိတ်သဘောထားကို သတိထားမိပြီး အသိအမှတ်ပြုပြီးရုံနှင့် ယင်းကို ဖြေရှင်းနိုင်မည်မဟုတ်ပေ။ သင်၏ မာနထောင်လွှားသော စိတ်သဘောထားကို ဖြေရှင်းရန် သင်သည် ပထမဆုံး သမ္မာတရားကို လက်ခံရမည်၊ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရမည်၊ ဘုရားသခင်၏ နှုတ်ကပတ်တော်များက ထုတ်ဖော်သည့်အတိုင်း သင်၏ မာနထောင်လွှားသော စိတ်သဘောထားက ပြသသည့် နည်းလမ်းများစွာနှင့် ယင်းတို့ကို မည်သည့်စာတန်ဆန်သောအဆိပ်များက ဖြစ်ပေါ်စေသည်ကို နားလည်လာရမည်ဖြစ်ပြီး အဘယ်နတ်ဆိုးဆန်သောစကားများက သင့်ကိုအထင်အမြင်မှားစေပြီး သင်၏မာနထောင်လွှားသော စိတ်သဘောထားကို ဖြစ်ပေါ်စေသည်ကို နားလည်ရမည်။ ဤသည်တို့မှာ သင်နားလည်လာရမည့် အရာများဖြစ်သည်။ သင်၏ မာနထောင်လွှားသော စိတ်သဘောထားကို ဖြေရှင်းသောအခါ ပေါ်လွင်လာသည့်အတိုင်း ဖြေရှင်းလျက် တစ်ကြိမ်လျှင် တစ်ဆင့်ချင်း လုပ်ဆောင်သင့်သည်။ ဤနည်းအားဖြင့် သင်၏ မာနထောင်လွှားသော စိတ်သဘောထားမှာ တဖြည်းဖြည်း ပြေလည်သွားလိမ့်မည်။ မာနထောင်လွှားသော စိတ်သဘောထားဖြင့် နေထိုင်ကြသူများကြားတွင် အတွေ့များဆုံး အခြေအနေမှာ ၎င်းတို့၏ ကိုယ်ပိုင်စိတ်ကူးများကို အခြေခံ၍ ချဲ့ကားပြောဆိုတတ်သည့်သဘော ဖြစ်သည်။ ယင်းသည် ချဲ့ကားပြောဆိုမှုများပြုလုပ်သည့် ဤအခြေအနေကို ဦးစွာ ဖြေရှင်းခြင်းအားဖြင့် ၎င်းတို့၏ မာနထောင်လွှားသော စိတ်သဘောထားကို အတန်ငယ် လျော့ပါးစေနိုင်ခြင်း ဖြစ်သည်။ ယခုတွင် လူတစ်ဦး၏ စိတ်ကူးစိတ်သန်းများကို အခြေခံ၍ ချဲ့ကားပြောဆိုမှုများ ပြုလုပ်ခြင်းပြဿနာကို မည်ကဲ့သို့ ဖြေရှင်းနိုင်မည်နည်း။ မိမိ၏ စိတ်ကူးစိတ်သန်းများအပေါ် အခြေခံ၍ ချဲ့ကားပြောဆိုမှုများ ပြုလုပ်ခြင်းဟူသည့် အဓိပ္ပာယ်ကို ရှင်းရှင်းလင်းလင်း ပိုင်းခြားသိမြင်ရမည်။ ပထမဦးစွာ တွက်ဆကြည့်ရမည်မှာ “စိတ်ကူးစိတ်သန်းများ အဘယ်သို့ ပေါ်လာသနည်း။ လူတွေ၌ အဘယ့်ကြောင့် စိတ်ကူးစိတ်သန်းများ အမြဲရှိနေရသနည်း။ သူတို့သည် သူတို့၏စိတ်ကူးများကို မည်သည့်အရာအပေါ် အခြေခံထားသနည်း။ ဤစိတ်ကူးများသည် လက်တွေ့အရှိတရားကို ကိုယ်စားပြုသလော။ ဤစိတ်ကူးများသည် သမ္မာတရားနှင့် ကိုက်ညီသလော” ဟူ၍ပင်။ ထို့နောက် ချဲ့ကားပြောဆိုမှုများ ပြုလုပ်ခြင်းဆိုင်ရာပြဿနာကို ရှင်းရှင်းလင်းလင်း ပိုင်းခြားသိမြင်ရမည်။ ဤချဲ့ကားပြောဆိုမှုများကို ၎င်းတို့ပြုလုပ်သည့် အကြောင်းရင်းနှင့် မည်သည့်အနေအထားမှ ပြုလုပ်သည်ကိုလည်းကောင်း၊ ၎င်းတို့ရရှိရန် ရည်မှန်းထားသည့် ပန်းတိုင်ကိုလည်းကောင်း ပိုင်းခြားသိမြင်ရမည်ဖြစ်သည်။ ဤမေးခွန်းများအတွက် အဖြေများကို တွေ့ရှိပြီး ပြဿနာကို သမ္မာတရားအတိုင်း ဖြေရှင်းပြီးသည်နှင့် မိမိ၏ကိုယ်ပိုင် စိတ်ကူးများအပေါ် အခြေခံ၍ ချဲ့ကားပြောဆိုမှုများ ပြုလုပ်ခြင်းဟူသည့် ဤအခြေအနေကို အနည်းငယ် ဖြေရှင်းနိုင်မည်ဖြစ်သည်။ ဥပမာအားဖြင့်၊ ခေါင်းဆောင်တစ်ဦးသည် သင့်အား တစ်စုံတစ်ခုကို ကြည့်ရှုစစ်ဆေးရန် တောင်းဆိုသော်လည်း သင်သည် အခြားအရာတစ်ခုခုနှင့် အလုပ်ရှုပ်နေသောကြောင့် ထိုသို့ပြုလုပ်ရန် မေ့လျော့သွားသည်ဟု ဆိုပါစို့။ နောက်ပိုင်းတွင် ခေါင်းဆောင်က သင့်အား ယင်းနှင့်ပတ်သက်ပြီး မေးမြန်းသောအခါ သင်သည်ပြုပြင်ခြင်းခံရမည်ကို စိုးရိမ်၍ တစ်ခုခုကို လုပ်ကြံဖန်တီးလိုက်သည်။ ဤအရာက မည်သို့သော စိတ်သဘောထားကို ထုတ်ဖော်သနည်း။ ဤတွင် ပါဝင်သည့် အခြေအနေနှစ်မျိုးရှိသည်။ သင်၏စိတ်ကူးများကို အခြေခံ၍ ပေါ့ပေါ့ဆဆ ပြောဆိုခြင်းသည် အခြေအနေတစ်ခုဖြစ်သည်။ အဖြေမထုတ်နိုင်၍ ပြုပြင်ခံရမည်ကို ကြောက်သောကြောင့် တစ်စုံတစ်ခုကို လုပ်ကြံခြင်းက နောက်တစ်ခုဖြစ်၏။ အကယ်၍ သင်သည် ပေါ့ပေါ့ဆဆမပြောလျှင် မုသားပြောနေသည်၊ မာနထောင်လွှားပြီး စိတ်ကြီးဝင်နေခြင်း မဟုတ်လျှင် လှည့်စားနေခြင်း ဖြစ်သည်။ ဤအရာများအားလုံးသည် ဒုက္ခသဘောသက်ရောက်ပြီး ဆန်းစစ်ရပေမည်။ စကားပြောရာနှင့် ပြုမူရာတွင်၊ သင်သည် သင်၏ ဖောက်ပြန်ပျက်စီးသော စိတ်သဘောထားကို ထုတ်ဖော်တော့မည်ကို သင်သတိထားမိသည်နှင့် သင့်ကိုယ်သင် ထိန်းချုပ်ပြီး သင့်စိတ်နှလုံးထဲတွင် ဘုရားသခင်ထံ ဆုတောင်းရမည်ဖြစ်သည်။ သို့ဆိုလျှင် သမ္မာတရားစည်းမျဉ်းများနှင့်အညီဖြစ်အောင် မည်သို့ ပြုမူသင့်သနည်း။ ဤသည်မှာ လူတစ်ယောက်၏ လက်တွေ့လုပ်ဆောင်ခြင်းနှင့် သက်ဆိုင်၏။ (ရိုးရိုးသားသားပြောပြီး မိမိတို့သိသောအရာကိုသာ ပြောရမည်။) မှန်ပေ၏။ အဖြေကို သင်မသိပါက “ဤကိစ္စနှင့် ပတ်သက်၍ ကျွန်ုပ်မသိပါ၊ ယင်းကို ကျွန်ုပ်မစစ်ဆေးရသေးပါ” ဟု ပြောသင့်သည်။ သင်သည် “ခေါင်းဆောင်က အဘယ့်ကြောင့် ပြဿနာကို ငါမစစ်ဆေးရသေးသည်ကို မေးပြီးမှ ငါ့အား ပြုပြင်သည်ဆိုလျှင် ငါဘာလုပ်ရတော့မည်နည်း” ဟု မိမိကိုယ်ကို တွေးကြည့်သည်ဆိုပါစို့။ သင်တို့ ဤအခြေအနေ၌ မည်သို့လက်တွေ့လုပ်ဆောင်သင့်သနည်း။ (ပြဿနာကို မစစ်ဆေးရသေးပါက ထိုအတိုင်းပင် ပြောသင့်သည်။ ပြုပြင်ခံရမည်ကြောက်ရုံဖြင့် ကျွန်ုပ်တို့ မလိမ်သင့်ပါ။) မှန်ပေ၏။ အကယ်၍ သင်သည် ပြုပြင်ခံရမည်ကို ကြောက်ရုံဖြင့် လိမ်လည်ရန်၊ လူတို့ကိုလှည့်ဖြားရန် သို့မဟုတ် အဖြစ်မှန်ကို ဆန့်ကျင်ပြောဆိုရန် ဆန္ဒရှိပါက ဘုရားသခင်ထံ ဆုတောင်းကာ သင့်ကိုယ်သင် ပြန်လည်သုံးသပ်ပြီး ရိုးသားသူဖြစ်ခြင်းကို လက်တွေ့ကျင့်သုံးသင့်၏။ ဤနည်းအားဖြင့် သင်၏စိတ်ကူးများကို အခြေခံပြီး စကားပြောဆိုသည့် ပြဿနာက တစ်စတစ်စ လျော့ပါးသွားလိမ့်မည်။ သို့သော် သင့်စိတ်ကူးများကို အခြေခံ၍ စကားပြောခြင်းပြဿနာကို ဖြေရှင်းရုံမျှဖြင့် မလုံလောက်ပေ။ သင့်ကိုယ်သင် ပို၍ပင်နက်ရှိုင်းစွာ နားလည်မှုကို ရရှိရမည်ဖြစ်သည်။ သင်သည် သင်၏ ဖောက်ပြန်ပျက်စီးသော စိတ်သဘောထားများကို အသိအမှတ်ပြုရမည်သာမက၊ သင်၏ စာတန်ဆန်သောသဘောသဘာဝနှင့် သင်၏မာနထောင်လွှားမှု အရင်းအမြစ်ကိုလည်း နားလည်ရမည်ဖြစ်သည်။ ဤသည်ကို သင်အောင်မြင်နိုင်လျှင် သင်၏မာနထောင်လွှားသော စိတ်သဘောထားကို ဖြေရှင်းဖို့ လမ်းတစ်ဝက်မက ရောက်လိမ့်မည်။ အနည်းဆုံးအနေဖြင့် သင်သည် မာနမထောင်လွှားတော့ဘဲ သင်၏ပြုမူပုံ၌ ပို၍နှိမ့်ချနေမည်။ သင်သည် နောက်တစ်ဆင့် တက်လှမ်းနိုင်ကာ အခြားသူများအား လိမ်ပြောပြီး လှည့်ဖြားသော ပြဿနာကို ဖြေရှင်းနိုင်လျှင်၊ သမ္မာတရားနှင့် အဖြစ်မှန်အတိုင်း ပြောဆိုနိုင်ပြီး ရိုးသားသောသူဖြစ်ကာ စိတ်ထဲရှိသည်ကို ပြောနိုင်လျှင် သင်သည် လူသားပုံသဏ္ဌာန်ဖြင့် အနည်းနှင့်အများ အသက်ရှင်နေလိမ့်မည်။ အနည်းဆုံးအနေဖြင့် သင်သည် ပို၍ ဆင်ခြင်တုံတရားရှိသော နည်းလမ်းဖြင့် ပြောဆိုပြုမူမည်။ လူတို့သည် သမ္မာတရားကို လိုက်စားပြီး ဘုရားသခင်၏အလုပ်ကို ကျိုးနွံနာခံကာ၊ သူ့ထံ ဆုတောင်းလျက် ကိုးစားနေသရွေ့ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများကို အပြည့်အဝ ဖယ်ထုတ်နိုင်စွမ်းရှိကြမည်ဖြစ်ကြောင်း ဤအရာက ဖော်ပြသည်။ မာနထောင်လွှားသော စိတ်သဘောထားရှိသူတို့သည် အခြားသူများထက် မိမိသာလွန်သည်ဟု အမြဲထင်မြင်လျက် ချဲ့ကားပြောဆိုခြင်းတို့ကို ပြုလုပ်လေ့ရှိသည်။ သူတို့ကိုယ်သူတို့ မြင့်မြတ်ပြီး ခံ့ညားထည်ဝါသော ပုဂ္ဂိုလ်များဖြစ်ပြီး အခြားလူများအားလုံးက သူတို့အောက်၌ရှိသည်ဟု ယုံကြည်ကာ သူတို့ နှစ်သက်သလို ပြောဆိုပြုမူကြလေသည်။ အကယ်၍ ၎င်းတို့သည် မိမိတို့၏ ရည်ရွယ်ချက်ပန်းတိုင်ကို ရရှိအောင်မြင်ရန် လိုအပ်သည့် နည်းလမ်းတစ်ခုခုကို အသုံးချနိုင်စွမ်းလည်းရှိပြီး အခြားသူများကို မကြာခဏ လိမ်လည်လှည့်ဖြားရသည်ဆိုပါက ဤသူတို့သည် မာနထောင်လွှားပြီး စိတ်ကြီးဝင်ရုံသာမက လှည့်စားတတ်သော စိတ်သဘောထားလည်း ပိုင်ဆိုင်လေသည်။ မာနထောင်လွှားပြီး စိတ်ကြီးဝင်သော စိတ်သဘောထားကို ဖြေရှင်းခြင်းသည် အဓိကအားဖြင့် သင်၏ သဘာဝအနှစ်သာရကို သိရှိလာခြင်းနှင့် ကမ်းကုန်အောင် ဖောက်ပြန်ပျက်စီးလွန်းပြီး နတ်ဆိုးနှင့် စာတန်တစ်ကောင်ကဲ့သို့ နေထိုင်ခြင်းကြောင့် မာနထောင်လွှားပြီး စိတ်ကြီးဝင်လာသည်ကို သိမြင်ခြင်းအပေါ် မူတည်သည်။ ဤကိစ္စကို ရှင်းရှင်းလင်းလင်း မြင်နိုင်သောအခါ လူတစ်ယောက်သည် ပို၍မာနထောင်လွှားလေ၊ စာတန်နှင့် ပို၍တူလေဖြစ်ကြောင်း သင်ခံစားရလိမ့်မည်။ တစ်နည်းအားဖြင့် ရှုံးနိမ့်မှုများနှင့် အနှောင့်အယှက်များကို ကြုံတွေ့ရခြင်းဖြင့် သင်သည် ပို၍ကောင်းမွန်စွာ ပြုမူနေထိုင်တတ်လာမည် ဖြစ်သည်။ မာနထောင်လွှားသော စိတ်သဘောထားကို ဖြေရှင်းဖို့ လွယ်ကူသလော သို့မဟုတ် လှည့်စားတတ်သော စိတ်သဘောထားကို ဖြေရှင်းဖို့ လွယ်ကူသလော။ အမှန်တကယ်တွင် နှစ်ခုလုံးကို ဖြေရှင်းဖို့မလွယ်သော်လည်း လှည့်စားတတ်သောစိတ်နှင့် နှိုင်းယှဉ်ကြည့်သောအခါ မာနထောင်လွှားသောစိတ်ကို ဖြေရှင်းဖို့ အနည်းငယ် ပိုလွယ်သည်။ လှည့်စားတတ်သော စိတ်သဘောထားကို ဖြေရှင်းရသည်မှာ များစွာပိုခက်မည်။ ဤသည်မှာ လိမ်လည်လှည့်ဖြားသော ပုဂ္ဂိုလ်များသည် မကောင်းသော စေ့ဆော်မှုများ၊ ရည်ရွယ်ချက်များနှင့် ပြည့်နှက်နေသဖြင့် ၎င်းတို့၏ အသိတရားနှင့် ဆင်ခြင်တုံတရားက သူတို့ကို မချုပ်တည်းနိုင်ခြင်းကြောင့် ဖြစ်သည်။ ဤသည်မှာ သူတို့၏ သဘာဝအနှစ်သာရဆိုင်ရာ ပြဿနာဖြစ်၏။ သို့တိုင် မည်မျှပင်ခက်ခဲစေကာမူ မိမိ၏ လှည့်စားတတ်သော စိတ်သဘောထားကို ဖြေရှင်းလိုပါက ရိုးသားသူဖြစ်ရန် လက်တွေ့ကျင့်သုံးခြင်းဖြင့် စတင်ရပါမည်။ အဆုံးစွန်အားဖြင့် ရိုးသားသူဖြစ်လာရန် လေ့ကျင့်ဖို့ အရိုးရှင်းဆုံးနည်းလမ်းမှာ အရှိအတိုင်း ပြောဆိုခြင်း၊ ရိုးသားသော စကားများကိုပြောခြင်းနှင့် အဖြစ်မှန်အတိုင်းပြောခြင်းပင် ဖြစ်သည်။ သခင်ယေရှု မိန့်တော်မူသည်အတိုင်း၊ “သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့။” (ရှင်မဿဲခရစ်ဝင် ၅:၃၇) ရိုးသားသူတစ်ယောက်ဖြစ်ရန် ဤစည်းမျဉ်းအတိုင်း လေ့ကျင့်ရန် လိုအပ်သည်။ ဤသို့ နှစ်အနည်းငယ်ကြာ လေ့ကျင့်ပြီးနောက် သင်တို့သည် ရလဒ်များကို သေချာပေါက် မြင်တွေ့ရမည် ဖြစ်သည်။ ရိုးသားသောလူဖြစ်အောင် ယခု သင်တို့ မည်သို့ လက်တွေ့လုပ်ဆောင်မည်နည်း။ (ကျွန်ုပ်ပြောသည့်အရာကို မကောင်းသောအရာများဖြင့် ရောနှောခြင်းမရှိပါ။ အခြားသူများကို မလှည့်စားပါ။) “မကောင်းသောအရာများဖြင့် ရောနှောခြင်းမရှိ” ဟူသည် ဘာကိုဆိုလိုသနည်း။ ဆိုလိုသည်မှာ သင်ပြောသော စကားများတွင် အလိမ်အညာ သို့မဟုတ် ကိုယ်ရေးကိုယ်တာ ရည်ရွယ်ချက်များ သို့မဟုတ် စေ့ဆော်မှုများ ဘာတစ်ခုမျှ မပါဝင်သည်ကို ဆိုလိုသည်။ လှည့်ဖြားမှု သို့မဟုတ် ကိုယ်ရေးကိုယ်တာ ရည်ရွယ်ချက်များနှင့် စေ့ဆော်မှုများကို သင့်စိတ်နှလုံးအတွင်း သိုလှောင်ထားလျှင် မုသားစကားများသည် သင့်ထံမှ သဘာဝအတိုင်း ပေါက်ဖွားလာမည်ဖြစ်သည်။ သင့်တွင် လှည့်ဖြားမှု သို့မဟုတ် ကိုယ်ရေးကိုယ်တာ ရည်ရွယ်ချက်များ သို့မဟုတ် သင့်စိတ်နှလုံးအတွင်း စေ့ဆော်မှုများ မရှိပါက သင်ပြောသောစကားသည် အညစ်အကြေးကင်းပြီး မုသားများ ပါမည်မဟုတ်။ ဤနည်းဖြင့် သင်၏ ဆက်ဆံရေးတွင် “ဟုတ်သည်ကို အဟုတ်၊ မဟုတ်သည်ကို မဟုတ်” ဖြစ်မည်။ အရေးကြီးဆုံးမှာ မိမိ၏စိတ်နှလုံးကို ဦးစွာ သန့်စင်စေဖို့ဖြစ်သည်။ စိတ်နှလုံးကို သန့်စင်ပြီးသည်နှင့် မိမိ၏ မာနထောင်လွှားမှုနှင့် လှည့်ဖြားတတ်ခြင်းက ပြေလည်သွားလိမ့်မည်။ လူတစ်ဦးသည် ရိုးသားသူတစ်ဦးဖြစ်ရန် ဤကဲ့သို့သော မကောင်းသောအရာများ ရောနှောခြင်းများကို ဖြေရှင်းရမည်။ ထိုသို့ပြုပြီးသောအခါ ရိုးသားသောလူဖြစ်လာဖို့ လွယ်ကူလိမ့်မည်။ ရိုးသားသူတစ်ဦးဖြစ်ရန် ရှုပ်ထွေးသလော။ မရှုပ်ထွေးပေ။ သင်၏ အတွင်းစိတ်အခြေအနေသည် မည်သို့ပင် ရှိစေကာမူ သို့မဟုတ် သင့်တွင် မည်သည့် ဖောက်ပြန်ပျက်စီးသော စိတ်သဘောထားများရှိနိုင်ပါစေ သင်သည် ရိုးသားသူဖြစ်ခြင်း၏ သမ္မာတရားကို လက်တွေ့ကျင့်သုံးသင့်သည်။ သင်သည် လိမ်ညာပြောဆိုခြင်းပြဿနာကို ဦးစွာဖြေရှင်းရမည်။ ဤအရာက အရေးကြီးဆုံးပင်။ ရှေးဦးစွာ စကားပြောရာတွင် စိတ်ထဲ၌ရှိသောအရာကို ပြောဆိုခြင်း၊ မှန်သောစကားများကို ပြောဆိုခြင်း၊ အရှိအရှိအတိုင်း ပြောဆိုခြင်းကို လက်တွေ့ကျင့်သုံးသင့်ပြီး မုသားပြောခြင်းကို လုံးဝ ရှောင်ကြဉ်သင့်သည်။ မကောင်းသောအရာများရောနှောသည့်စကားများကို ပြောပင် မပြောသင့်ဘဲ တစ်နေ့တာလုံး သင်ပြောသမျှသည် မှန်ကန်ပြီး ရိုးသားကြောင်း သေချာစေသင့်သည်။ ထိုသို့လုပ်ဆောင်ခြင်းဖြင့် သင်သည် သမ္မာတရားကို လက်တွေ့ကျင့်သုံးနေပြီး ရိုးသားသူဖြစ်ရန် လက်တွေ့လုပ်ဆောင်နေခြင်း ဖြစ်ပါသည်။ မုသားများ သို့မဟုတ် မကောင်းသောအရာများရောနှောသည့်စကားများ သင့်ထံမှ ထွက်လာသည်ကို သင်တွေ့ရှိပါက သင့်ကိုယ်သင် ချက်ချင်းဆင်ခြင်သုံးသပ်ပြီး သင်လိမ်ညာရသည့် အကြောင်းရင်းနှင့် သင့်အားလိမ်ညာရန် စေခိုင်းသည့်အကြောင်းများကို ခွဲခြမ်းစိတ်ဖြာပြီး အသိရှိခြင်းကို ရယူလော့။ ထို့နောက် ဘုရားသခင်၏ နှုတ်ကပတ်တော်များကို အခြေခံ၍ ဤဖုံးကွယ်နေသော၊ ပဓာနကျသော ပြဿနာကို စိစစ်လော့။ သင့်လိမ်ညာမှုများ၏ မူလဇာစ်မြစ်ကို ရှင်းလင်းစွာ သိပြီးသည်နှင့် သင်၏အပြောအဆိုနှင့် လုပ်ရပ်များတွင် ဤစာတန်ဆန်သောစိတ်သဘောထားကို ဆန့်ကျင်ပုန်ကန်နိုင်မည် ဖြစ်သည်။ အလားတူအခြေအနေများနှင့် ရင်ဆိုင်ရသောအခါတွင် သင်သည် လိမ်ညာခြင်းကို မကျင့်သုံးတော့ဘဲ အဖြစ်မှန်အတိုင်း ပြောဆိုနိုင်မည်ဖြစ်ပြီး လှည့်စားပြောဆိုမှုများတွင် ပါဝင်တော့မည်မဟုတ်ပေ။ ဤနည်းအားဖြင့် သင်၏စိတ်ဝိညာဉ်သည် အချုပ်အချယ်ကင်းပြီး လွတ်မြောက်မည်ဖြစ်ကာ သင်သည် ဘုရားသခင်ရှေ့မှောက်၌ အသက်ရှင်နိုင်မည်ဖြစ်သည်။ အကယ်၍ သင်သည် ဘုရားသခင်၏ နှုတ်ကပတ်တော်များနှင့်အညီ အသက်ရှင်နိုင်လျှင် သင်သည် အလင်းထဲ၌ အသက်ရှင်နေခြင်းဖြစ်သည်။ သို့ရာတွင် သင်သည် လှည့်ဖြားခြင်း၊ လုပ်ကြံခြင်းနှင့် လျှို့ဝှက်ကြံစည်ခြင်း၌ အမြဲတစေ ပတ်သက်နေကာ အမှောင်ထောင့်များတွင် သူခိုးကဲ့သို့ အမြဲပုန်းအောင်းနေပြီး သင်၏အရေးကိစ္စများကို လျှို့ဝှက်စွာ လုပ်ဆောင်ပါက သင်သည် ဘုရားသခင်ရှေ့မှောက်၌ အသက်ရှင်ဝံ့မည် မဟုတ်ပေ။ သင့်တွင် လျှို့ဝှက်ရည်ရွယ်ချက်များ ရှိကာ သင့်ကိုယ်ပိုင်ပန်းတိုင်များကို ရရှိရန် အခြားသူများကို အမြဲလှည့်ဖြားလိုပြီး သင့်စိတ်နှလုံးထဲ၌ ရှက်ဖွယ်ကောင်းသော၊ ပြောမထွက်နိုင်အောင် ဆိုးရွားသော အရာမြောက်မြားစွာကို သိုလှောင်ထားသောကြောင့် သင်သည် ယင်းတို့ကို ဖုံးကွယ်ဝှက်ထားရန်၊ ယင်းတို့ကို ဟန်လုပ်ကာ အယောင်ဆောင်ထားရန် အမြဲကြိုးစားနေသော်လည်း ဤအရာများကို ထာဝစဉ် ဖုံးကွယ်၍မရနိုင်ပေ။ ယင်းတို့က အနှေးနှင့်အမြန်ဆိုသကဲ့သို့ ပေါ်ထွက်လာလိမ့်မည်။ လျှို့ဝှက်ရည်ရွယ်ချက်ရှိသူသည် အလင်း၌ မနေထိုင်နိုင်ပေ။ ထိုသူတို့သည် မိမိကိုယ်ကို ဆင်ခြင်သုံးသပ်ခြင်း၊ မိမိကိုယ်ကိုစိစစ်ခြင်းနှင့် မိမိကိုယ်ကို ဖွင့်ချပြခြင်းတို့ကို လက်တွေ့မကျင့်သုံးပါက ၎င်းတို့၏ ဖောက်ပြန်ပျက်စီးသော စိတ်သဘောထားများ၏ ဘောင်ခတ်မှုနှင့်ချည်နှောင်မှုမှ လွတ်မြောက်နိုင်မည် မဟုတ်ပေ။ သူတို့ကိုယ်သူတို့ မကယ်ထုတ်နိုင်ဘဲ အပြစ်ရှိသောဘဝထဲ၌ ပိတ်မိနေလိမ့်မည်။ အဆုံးစွန်ဆိုရလျှင် သင်သည် မည်သည့်အခြေအနေမျိုး၌မဆို မလိမ်ရပေ။ လိမ်ညာခြင်းသည် မှားယွင်းပြီး သမ္မာတရားနှင့် မကိုက်ညီကြောင်း သင်သိလင့်ကစား သင်သည် လူတို့ကို လှည့်စားရန်အတွက် အဖြစ်မှန်နှင့် အခြေအနေ၏ လက်တွေ့အရှိတရားကို ဖုံးကွယ်ရန် အရာရာကိုပင် လုပ်ကြံဖန်တီးလျက် အခြားသူများကို လိမ်ညာလှည့်ဖြားရန် မရမကပြုနေပါက သင်သည် ဒုစရိုက်မှုတွင် ရည်ရွယ်ချက်ရှိရှိ ပါဝင်ဆောင်ရွက်နေခြင်း ဖြစ်သည်။ ထိုသို့သောလူသည် ဘုရားသခင်ထံမှ ကယ်တင်ခြင်းကို မရရှိနိုင်ပေ။ ဘုရားသခင်သည် လူတို့အပေါ် သမ္မာတရားကို အပ်နှင်းထားသော်လည်း လူတစ်ဦးချင်းစီက သမ္မာတရားကို လက်ခံပြီး လက်တွေ့ကျင့်သုံးနိုင်ခြင်းရှိမရှိက နောက်ဆုံးတွင် ၎င်းတို့၏ကိုယ်ပိုင်ကိစ္စဖြစ်သည်။ သမ္မာတရားကို လက်ခံနိုင်သူများသည် ဘုရားသခင်ထံမှ ကယ်တင်ခြင်းကို ရရှိနိုင်သော်လည်း သမ္မာတရားကို လက်မခံနိုင်ဘဲ သမ္မာတရားကို လက်တွေ့မကျင့်သုံးသူများက မရရှိနိုင်ပေ။ လူများစွာတို့က ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများဖြင့် နေထိုင်ကြသည်ကို သတိပြုမိပြီး စာတန်ဆန်သော စိတ်သဘောထားများနှင့်အညီ နေထိုင်သူများသည် လူသားများနှင့် မတူသကဲ့သို့ နတ်ဆိုးများနှင့်လည်း မတူဘဲ သာမန်လူသားပုံသဏ္ဍာန်အတိုင်း အသက်မရှင်နိုင်ကြသည်ကို အသိအမှတ်ပြုကြသည်။ သူတို့သည် သမ္မာတရားကို လက်တွေ့ကျင့်သုံးရန် ဆန္ဒရှိသော်လည်း စွမ်းအားမရှိဟုသာ ခံစားရပြီး ထိုသို့မလုပ်နိုင်ကြောင်း ကိုယ်တိုင်တွေ့ရှိရသည်။ ထိုသို့သော အခြေအနေမျိုးတွင် လူတစ်ဦးသည် ဘုရားသခင်ကိုသာ ဆုတောင်းပြီး အားကိုးနိုင်သည်။ လူတစ်ဦးချင်းစီက လုံးဝပူးပေါင်းဆောင်ရွက်ခြင်း မရှိပါက ဘုရားသခင်သည် ၎င်းတို့အတွင်း၌ အလုပ်လုပ်မည်မဟုတ်ပေ။ သမ္မာတရားကို အမှန်တကယ် ချစ်မြတ်နိုးသူများသည် ၎င်းတို့၏ လှည့်ဖြားတတ်သော စိတ်သဘောထား၊ တစ်ကိုယ်ရေရည်ရွယ်ချက် အမျိုးမျိုးကိုသာမက မုသားများနှင့် လှည့်ကွက်များကိုပါ မုန်းတီးမည်မှာ အသေအချာပင်။ လိမ်ညာမှုကို ကျင့်သုံးခြင်းထက် ရိုးသားစွာပြောဆိုခြင်းဖြင့် ဆုံးရှုံးမှုများခံစားရန် ပိုနှစ်သက်ကြသည်။ လိမ်ညာပြောဆိုခြင်းဖြင့် ရှက်ဖွယ်ကောင်းသော ဖြစ်တည်မှုတစ်ခုကို အချိန်ဆွဲမည့်အစား တရားစီရင်ခြင်းနှင့် ပြစ်တင်ရှုံ့ချခြင်းဆီသို့ ဦးတည်သွားလျှင်ပင် အမှန်အတိုင်းပြောဆိုရန် ရွေးချယ်ကြမည်ဖြစ်သည်။ ဤနည်းအားဖြင့် စာတန်ဆန်သောစိတ်သဘောထားများကို စက်ဆုပ်ရွံရှာနိုင်သူများသည် ပင်ကိုအားဖြင့် ဇာတိပကတိကို ပုန်ကန်နိုင်ပြီး သမ္မာတရားကို လက်တွေ့ကျင့်သုံးကာ ဆက်လက်၍ ရိုးသားသူများဖြစ်ခြင်း၌ အောင်မြင်နိုင်ကြသည်။

သင်တို့၏ ရိုးသားသူများဖြစ်ခြင်း အတွေ့အကြုံက ယခု အဘယ်သို့ရှိသနည်း။ ရလဒ်အနည်းငယ်ကို သင်တို့ ရရှိပြီးပြီလော။ (တစ်ခါတစ်ရံ ကျွန်ုပ်သည် ရိုးသားခြင်းကို လက်တွေ့ကျင့်သုံးသော်လည်း တစ်ခါတစ်ရံ မေ့တတ်သည်။) သမ္မာတရားကို လက်တွေ့ကျင့်သုံးဖို့ သင်မေ့နိုင်သလော။ ယင်းကို မေ့နိုင်လျှင် ထိုအရာက မည်သည့်ပြဿနာမျိုးကို ပုံဆောင်သနည်း။ သမ္မာတရားကို သင်တို့ချစ်သလော၊ မချစ်ဘူးလော။ သမ္မာတရားကို မချစ်လျှင် သမ္မာတရား စစ်မှန်မှုထဲသို့ ဝင်ရောက်ဖို့ သင့်အတွက်ခက်လိမ့်မည်။ သင်တို့သည် သမ္မာတရားကို လက်တွေ့ကျင့်သုံးခြင်းနှင့် ရိုးသားသူဖြစ်ရန် လက်တွေ့လုပ်ဆောင်ခြင်းကို အလေးအနက်ထားရမည်။ ရိုးသားသူတစ်ယောက်မည်သို့ ဖြစ်လာရမည်ဆိုသည်နှင့် မည်သည့်ဆင်ခြင်တုံတရားကို ပိုင်ဆိုင်သင့်ကြောင်းကို မကြာခဏ ဆင်ခြင်သင့်ပေသည်။ ဘုရားသခင်က လူများကို ရိုးသားဖို့ တောင်းဆိုပြီး သူတို့သည် ရိုးသားမှုကို အရေးအကြီးဆုံးကိစ္စအဖြစ် လိုက်စားသင့်သည်။ ရိုးသားသောလူများဖြစ်ရန်နှင့် ပေတရု၏ပုံသဏ္ဍာန်အတိုင်း အသက်ရှင်နေထိုင်ရန်အတွက် ၎င်းတို့ပိုင်ဆိုင်ဖို့လိုအပ်သည့် သမ္မာတရားများနှင့် ၎င်းတို့ဝင်ရောက်ဖို့လိုအပ်သည့် လက်တွေ့အရှိတရားများကို ရှင်းလင်းစွာသိပြီး နားလည်ထားသင့်ကာ လက်တွေ့ကျင့်သုံးမှုလမ်းကြောင်းကို ရှာဖွေရမည်ဖြစ်သည်။ သို့မှသာ ထိုသူတို့သည် ရိုးသားသောလူတစ်ဦးနှင့် ဘုရားသခင် ချစ်မြတ်နိုးသောသူတစ်ဦးဖြစ်လာရန် မျှော်လင့်ချက် တစ်စုံတစ်ရာ ရှိလာမည်ဖြစ်သည်။ သင်သည် ရိုးသားသူများ၊ ပွင့်ပွင့်လင်းလင်း ပြောတတ်သူများ၊ အထူးသဖြင့် သမ္မာတရားကိုလက်ခံပြီး လိုက်စားနိုင်သူများကို စက်ဆုပ်ရွံရှာပါက၊ သင်သည် ထိုသို့သောလူများကို အမြဲတမ်း အထင်အမြင်သေးနေပါက သင်သည် အပြုသဘောဆောင်သော လက္ခဏာရှင်မဟုတ်ဘဲ သင်သည် ကောက်ကျစ်ဆိုးယုတ်သူများ၏ အမျိုးအစားနှင့် သက်ဆိုင်သည်။ မိမိတို့၏တာဝန်များကို သစ္စာရှိရှိ ထမ်းဆောင်ကြသူများနှင့် သမ္မာတရားကို လိုက်နာကျင့်သုံးရန် အဖိုးအခပေးဆပ်လိုသော သူများကို အထင်သေးပါက သင်သည် အပျက်သဘောဆောင်သော လက္ခဏာရှင်ဖြစ်လာပြီး သင်သည် အပြုသဘောဆောင်သော လက္ခဏာရှင် မဟုတ်သည်မှာ သေချာပေသည်။ လူတစ်ဦးသည် ကယ်တင်ခြင်းကို ရရှိနိုင်သလောဟူသည့် မေးခွန်းမှာသူသည် အပြုသဘောဆောင်သော လက္ခဏာရှင် ဟုတ်မဟုတ်နှင့် သက်ဆိုင်ပါသည်။ တစ်စုံတစ်ယောက်သည် အပြုသဘောဆောင်သော လက္ခဏာရှင်ဟုတ်မဟုတ် ဆုံးဖြတ်ရာတွင် အဓိကအချက်မှာ သူ၏ ရည်မှန်းချက်များနှင့် သူ၏ စိတ်နှလုံးထဲ၌ရှိသော နှစ်သက်မှုများတွင် တည်ရှိသည်။ သင်သည် အပြုသဘောနှင့် အပျက်သဘောတရားများကို ပိုင်းခြားသိမြင်ရမည်ဖြစ်ပြီး ပြတ်သားသော စည်းများကို ရေးဆွဲနိုင်ခြင်း၊ မှန်ကန်သော ရပ်တည်ချက်ရှိခြင်းနှင့် ဘုရားသခင်နှင့် သမ္မာတရားဘက်တွင် ရပ်တည်ခြင်း ရှိနိုင်ရမည်။ ဤသည်ကို သင်ပြုလုပ်နိုင်လျှင် သင်၏ပုံသေအတွေးအခေါ်သည် လုံးဝပုံမှန်ဖြစ်မည်ဖြစ်ပြီး သင်သည် အသိစိတ်နှင့် ဆင်ခြင်တုံတရားရှိသောသူ ဖြစ်လိမ့်မည်။ သင်သည် သမ္မာတရားကိုလိုက်စားသူများ၊ အဖိုးအခပေးဆပ်လိုပြီး ဘုရားသခင်အတွက် စိတ်ရင်းမှန်ဖြင့် မိမိကိုယ်ကို အသုံးခံလိုသူများကို အမြဲအထင်သေးပါက သင်သည် စာတန်ဘက်တွင် ရပ်တည်နေပြီး အပျက်သဘောဆောင်သည့် လက္ခဏာရှင်တစ်ဦး ဖြစ်နေပေသည်။ လူအချို့တို့သည် ရိုးသားသော ပုဂ္ဂိုလ်များကို မထီမဲ့မြင်ပြု၍ အထင်သေးကြသည်။ သူတို့သည် စကားပြောကောင်းသော၊ ခြယ်လှယ်တတ်ပြီး သူတစ်ပါးကို ရွှန်းရွှန်းဝေသောစကားဖြင့် လှည့်ဖြားရာ၌ ကျွမ်းကျင်သောသူများကိုသာမက မြင့်မားသော တရားဒေသနာများကို အထက်စီးမှနေ၍ ဟောပြောသူများကို လေးစား၊ အထင်ကြီးတတ်သည်။ အကယ်၍ သင်၌ ထိုသို့ဖြစ်ပါက သင်သည် ရိုးသားသော လူတစ်ဦး ဖြစ်လာနိုင်မည် မဟုတ်ပေ။ ထိုအစား သင်သည် ဖာရိရှဲများကို အတုယူနေမည်ဖြစ်ကာ သမ္မာတရားကို လိုက်လျှောက်ခြင်း လမ်းကြောင်းမှန်ပေါ် ရောက်နိုင်မည်မဟုတ်ပေ။ သင်သည် အရေခြုံဖာရိရှဲများ အမျိုးအစားထဲတွင် ပါဝင်မည်ဖြစ်သည်။ လူတို့သည် သူတို့နှစ်သက်ရာနှင့် လိုချင်ရာကို လိုက်ရှာကြ၏။ သင်၏နှလုံးသားထဲတွင် လတ်တလော ဆန္ဒရှိသည့်အရာမှာ အဘယ်နည်း။ သင်တို့သည် သင်တို့အလိုရှိသည့်အရာကိုပင် ရှင်းရှင်းလင်းလင်း မသိကြသည်မှာ ငါစိတ်မကောင်းပေ။ သင်တို့ ချစ်သည့်အရာနှင့် မုန်းသည့်အရာများသည် ရှင်းရှင်းလင်းလင်း မကွဲပြားသည့်အပြင် သင်သည် စာတန်နှင့် မည်သည့်ကိစ္စများတွင် သင့်ကိုယ်သင် လိုက်လျောညီထွေဖြစ်နေသည်ကို သင်မသိပေ။ တစ်ခါတစ်ရံတွင် သင့်စကားများသည် သမ္မာတရားနှင့် ကိုက်ညီနိုင်သော်လည်း သင်လုပ်လိုက်သည်နှင့်တစ်ပြိုင်နက် သမ္မာတရားနှင့် လွဲနေတတ်သည်။ ယင်းက သမ္မာတရားမရှိလျှင် သင်သည် ခိုင်မြဲစွာ မရပ်တည်နိုင်ဘဲ အဆက်မပြတ် ယိမ်းယိုင်နေကာ တစ်ခါတစ်ရံ ဘယ်ဘက်သို့၊ တစ်ခါတစ်ရံ ညာဘက်သို့ ယိမ်းနေသည်ကို ပြသသည်။ တရားဒေသနာများကို နားထောင်ပြီးပြီးချင်း သမ္မာတရားကို သင်နားလည်ပြီး မှန်ကန်သောလမ်းကြောင်းကို လျှောက်လှမ်းဖို့ ဆန္ဒရှိပုံရသည်။ သို့သော်လည်း အချိန်အတိုင်းအတာတစ်ခု ကြာပြီးနောက် သင့်အထဲ၌ အမှောင်ထုဝင်ရောက်လာပြီး သင်လမ်းကြောင်းမှ လွဲသွားပြန်သည်။ ထိုကဲ့သို့သောလူတို့က လမ်းကြောင်းမှန်ကို ရွေးနိုင်သလော။ သူတို့ ရွေးချယ်နိုင်လျှင်ပင် ပုံမှန်မဟုတ်သော အခြေအနေတွင် ရှိနေကြသဖြင့် ထိုလမ်းကြောင်းပေါ် ခြေမချနိုင်ကြပေ။ သူတို့သည် မည်သည့်သမ္မာတရားကိုမျှ လုံးဝနားမလည်ဘဲ တစ်နေ့လုံး ကြောင်စီစီဖြင့် လှည့်ပတ်နေသည့် ဇဝေဇဝါဖြစ်နေသောသူများ ဖြစ်ကြသည်။ လူကောင်းများကို နှစ်သက်သည်ဟု သူတို့ပြောကောင်းပြောနိုင်သော်လည်း အရေးကိစ္စ တစ်ခုခုကြုံလာတိုင်း ထိုသူတို့ကို အထင်သေးကြသည်။ သူတို့သည် ရိုးသားခြင်းကို နှစ်သက်သည်ဟု ဆိုကောင်းဆိုနိုင်သော်လည်း တစ်စုံတစ်ခု ကြုံရသောအခါတွင် လိမ်လည်ပြုမူတတ်ကြသည်။ သူတို့သည် သူတို့အား ဦးဆောင်သူတိုင်း၏နောက်သို့ ကောင်းသည်ဖြစ်စေ ဆိုးသည်ဖြစ်စေ လိုက်ကြသည်။ ဘုရားသခင်သည် ထိုသို့သော လူများကို စုံလင်အောင်ပြုပေးနိုင်သလော။ လိုအပ်သော ပြဋ္ဌာန်းချက်များကို မပြည့်မီသဖြင့် လုံးဝမပြုပေးနိုင်ချေ။ လူကောင်းများ၊ ရိုးသားသောသူများ၊ မိမိတို့တာဝန်ကို ဝီရိယရှိရှိ ထမ်းဆောင်ကြသူများ၊ သမ္မာတရားကို လိုက်စားသူများနှင့် အဖိုးအခကို ပေးဆပ်ပြီး ထို့အတွက် ဆင်းရဲဒုက္ခခံလိုသူများကို အထင်သေးသောသူတိုင်းသည် သူတို့ကိုယ်တိုင် လူကောင်းများ မဟုတ်ကြပေ။ သူတို့သည် အသိတရားနှင့် ဆင်ခြင်တုံတရား စိုးစဉ်းမျှပင် မရှိသကဲ့သို့ ကယ်တင်ခြင်းကို မရရှိနိုင်ကြချေ။ ကြင်နာသောနှလုံးသားရှိပြီး သမ္မာတရားကို ချစ်မြတ်နိုးသူများသည် အပြုသဘောဆောင်သော အရာများကို နှစ်သက်ကြပြီး အပြုသဘောဆောင်သော သူများနှင့် အပြန်အလှန် ဆက်ဆံခြင်းကို ပျော်ပိုက်ကြသည်။ ဤသည်မှာ ၎င်းတို့အား အကျိုးကျေးဇူးများစွာကို ရရှိစေသည်။ အခြားတစ်ဖက်တွင်မူ အပြုသဘောဆောင်သော အရာများ သို့မဟုတ် အပြုသဘောဆောင်သော ပုဂ္ဂိုလ်များကို မချစ်မနှစ်သက်သော သူတို့သည် ဘုရားသခင်ကို ယုံကြည်လျှင်ပင် သမ္မာတရားကို ရရှိလိမ့်မည်မဟုတ်ပေ။ ဤသည်မှာ သူတို့၏စိတ်နှလုံးသည် သမ္မာတရားကို မနှစ်သက်သောကြောင့်ဖြစ်ပြီး သမ္မာတရားကို လိုက်စားကြမည်မဟုတ်ပေ။ သူတို့သည် ဆန္ဒရှိလျှင်ပင် သမ္မာတရားကို ရရှိနိုင်မည်မဟုတ်ပေ။

ငါသည် ခံစားချက်များ၊ အယူအဆများနှင့် စိတ်ကူးစိတ်သန်းများဟူသည့် အချက်နှစ်ချက်ပေါ်တွင် ယခုမိတ်သဟာယပြုခဲ့သည်။ တဇောက်ကန်းဖြစ်ခြင်းဟူသည့် လူ၏ ဖောက်ပြန်ပျက်စီးသော စိတ်သဘောထား၏ သရုပ်သကန်လည်းဖြစ်သည့် အခြားအချက်တစ်ခုရှိသေးသည်။ ဖောက်ပြန်ပျက်စီးသော လူသားများအားလုံးက တဇောက်ကန်းဖြစ်ကြသည်။ တဇောက်ကန်းဖြစ်ခြင်း၏ ဖော်ပြချက်များမှာ မည်သည့်အပြုအမူများ ဖြစ်ကြသနည်း။ တဇောက်ကန်းဖြစ်ခြင်း၌ ခံစားချက်များနှင့် စိတ်ခံစားမှုများ ဟူသော လက္ခဏာများပါရှိသလော။ မာနထောင်လွှားခြင်းနှင့် မိမိကိုယ်ကို မှန်ကန်သည်ဟု ယူမှတ်ခြင်းကော ပါဝင်သလော။ တဇောက်ကန်းဖြစ်ခြင်းတွင် ဤလက္ခဏာများအားလုံး ပါဝင်သည်။ ဤအရာများအားလုံးသည် လူတစ်ဦး၏ စိတ်သဘောထားနှင့် သက်ဆိုင်သည်။ “သွားတစ်ချောင်းအတွက် သွားတစ်ချောင်း၊ မျက်လုံးတစ်လုံးအတွက် မျက်လုံးတစ်လုံး” ဆိုသည်မှာ တဇောက်ကန်းဖြစ်ခြင်း၏ ဥပမာတစ်ခုလော။ “မင်းက ငါ့အပေါ် မကောင်းရင် ငါလည်း မင်းကို မတရားလုပ်မှာပဲ” နှင့် “သင်လုပ်သည့်အတိုင်း ပြန်ခံရခြင်းဖြစ်သည်” ဟူသည်တို့မှာ တဇောက်ကန်းဖြစ်ခြင်း၏ ဥပမာများလော။ (ဟုတ်ပါသည်။) အခြားမည်သည့်ဥပမာများကို သင်တို့ စဉ်းစား၍ရသနည်း။ (“တိုက်ခိုက်မခံရလျှင် ကျွန်ုပ်တို့ တိုက်ခိုက်မည်မဟုတ်ပါ။ ကျွန်ုပ်တို့ တိုက်ခိုက်ခံရလျှင် တန်ပြန်တိုက်ခိုက်မည်မှာ သေချာ၏။”) ဤအရာအားလုံးမှာ တဇောက်ကန်းဖြစ်ခြင်း၏ ဥပမာများဖြစ်ကြ၏။ လူတို့သည် ဒေါသထွက်သောအခါ တဇောက်ကန်းဖြစ်ရုံမက ဒေါသမထွက်လျှင်ပင် တဇောက်ကန်းဖြစ်ကြသည်။ ဥပမာအားဖြင့်၊ လူတို့သည် ၎င်းတို့၏ စာတန်ဆန်သော စိတ်သဘောထားများဖြင့် အသက်ရှင်ကြပြီး ၎င်းတို့ မနှစ်မြို့သောပုံစံဖြင့် စကားပြောသူများ သို့မဟုတ် ၎င်းတို့နှင့် သဘောမတူနိုင်သော နည်းလမ်းဖြင့် ပြုမူသူများကို မကြာခဏ အပြစ်ဆိုချင်ကြပြီး ၎င်းတို့ကို ဆိုးကျိုးဖြစ်စေသော နည်းလမ်းများဖြင့် ပြုမူသူများကို လက်စားချေလိုကြသည်။ ဤသည်မှာ တဇောက်ကန်းဖြစ်ခြင်း မဟုတ်သလော။ (ဟုတ်ပါသည်။) တဇောက်ကန်းဖြစ်ခြင်း၏ အခြား မည်သည့်ဥပမာများကို သင်စဉ်းစားနိုင်သနည်း။ (ရာထူးဂုဏ်ဒြပ်ဟူသော အဆင့်အတန်းမှ အခြားသူများကို စကားပြောခြင်း သို့မဟုတ် အပြစ်ဆိုခြင်းဖြစ်သည်။) လူတစ်ဦးသည် သူနှစ်သက်သည့်အရာကို လုပ်ဆောင်ရန် သို့မဟုတ် အခြားသူများကို အပြစ်ဆိုခြင်းဖြင့် မိမိ၏ဒေါသကို ဖယ်ထုတ်ရန်အတွက် ၎င်းတို့၏ အဆင့်အတန်းက ပေးထားသော အသာစီးမှုကို အသုံးပြုသည့်အခါ ဤသည်တို့မှာလည်း တဇောက်ကန်းဖြစ်ခြင်းပုံစံများ ဖြစ်သည်။ အမှန်တွင် လူတို့သည် တဇောက်ကန်းဖြစ်ခြင်းကို မကြာခဏပင် ထုတ်ဖော်လေ့ရှိကြသည်။ လူတို့၏ အပြောအဆိုများနှင့် လုပ်ရပ်များက သမ္မာတရားနှင့် မကိုက်ညီသည့် အမှုကိစ္စအများစုသည် ၎င်းတို့၏ တစ်ကိုယ်ကောင်းဆန်မှု၊ ဆန္ဒများ၊ နာကြည်းမှု၊ မုန်းတီးမှုနှင့် ဒေါသတို့ကြောင့် ဖြစ်ပေါ်သည်။ ဤအရာများအားလုံးသည် တဇောက်ကန်းဖြစ်ခြင်းမှ ဖြစ်ပေါ်လာသည်။ တဇောက်ကန်းဖြစ်ခြင်းအား ထုတ်ဖော်ချက်များသည် မုန်းတီးခြင်း၊ ဒေါသ သို့မဟုတ် အငြိုးကြီးခြင်းအပြင် ဤအရာနှင့် ပတ်သက်သည့် ကျယ်ပြန့်သောအရာများမှ ဖြစ်ပေါ်လာခြင်းသာ မဟုတ်သော်လည်း ယနေ့ အသေးစိတ်အချက်အလက်များကို ဆန်းစစ်မည်မဟုတ်ပါ။ ဖောက်ပြန်ပျက်စီးသော လူသားများအားလုံးသည် တဇောက်ကန်းလုပ်ကြပြီး ဤတဇောက်ကန်းလုပ်ခြင်းသည် ၎င်းတို့၏ စာတန်ဆန်သောစိတ်သဘောထားများမှ ဆင်းသက်လာခြင်းဖြစ်သည်။ တဇောက်ကန်းဖြစ်ခြင်းသည် သမ္မာတရားနှင့် ကိုက်ညီဖို့ဝေးစွ၊ ပုံမှန်လူ့သဘာဝ၏ ဆင်ခြင်တုံတရားနှင့် မကိုက်ညီပေ၊ ထို့ကြောင့် ဖောက်ပြန်ပျက်စီးသော စိတ်သဘောထားအရ ပြုမူခြင်းသည် တဇောက်ကန်းဖြစ်ခြင်း ဖြစ်သည်။ အဆိုးကို အဆိုးဖြင့် တုံ့ပြန်ခြင်းသည် တဇောက်ကန်းပြုခြင်း ပုံစံတစ်ခုမဟုတ်ပေလော။ (ဟုတ်ပါသည်။) အကောင်းကို အဆိုးဖြင့် တုံ့ပြန်ခြင်းကော။ ဤသည်ကလည်း တဇောက်ကန်းပြုခြင်းပင် ဖြစ်သည်။ ဒေါသကြီးလွန်း၍ ဆံပင်များ ထောင်ထသွားလျှင်ကော။ ဤသည်မှာလည်း တဇောက်ကန်းလုပ်ခြင်းပါပင်။ တဇောက်ကန်းပြုလုပ်ခြင်းသည် သင်ကြုံတွေ့ရသော အရေးကိစ္စများကို ဆင်ခြင်တုံတရားကင်းမဲ့စွာ တုံ့ပြန်ခြင်းပင်ဖြစ်ကာ “မည်သည့်အခြေအနေ ဖြစ်ပါစေ၊ ကျွန်ုပ်၏ ကိုယ်ရေးကိုယ်တာ မကျေနပ်ချက်များကို ယခုပင် ထွက်ပေါက်ရှာလိုက်မည်။ အကျိုးဆက်များ မည်သို့ဖြစ်စေ၊ သို့မဟုတ် စည်းမျဉ်းများက မည်သည့်အရာပင်ဖြစ်စေ၊ သို့မဟုတ် ကျွန်ုပ်၏ဒေါသကို မည်သူ့ထံဦးတည်နေပါစေ ကျွန်ုပ်အရင်ဆုံး စိတ်လွတ်လက်လွတ် နေပစ်ဖို့လိုသည်” ဟု စဉ်းစားခြင်းဖြစ်သည်။ ဤသည်မှာ တဇောက်ကန်းပြုလုပ်ခြင်းပင်။ နောက်ဆုံးခွဲခြမ်းစိတ်ဖြာမှုတွင် တဇောက်ကန်းဖြစ်ခြင်းဆိုသည်မှာ အတိအကျ မည်သည့်အရာဖြစ်သနည်း။ ယင်းသည် ဖောက်ပြန်ပျက်စီးသော စိတ်သဘောထား၊ စာတန်ဆန်သော စိတ်သဘောထားဖြစ်ပြီး ဆင်ခြင်တုံတရား လုံးဝကင်းမဲ့ခြင်းဖြစ်သည်။ တဇောက်ကန်းပြုလုပ်ခြင်းသည် ရိုင်းစိုင်းခြင်းတစ်မျိုးဖြစ်ပြီး ယင်း၏အနှစ်သာရမှာ သားရဲသဘာဝ ပွင့်ထွက်လာခြင်းဖြစ်ပြီး၊ ပုံမှန်လူ့သဘာဝ၏ အသိစိတ် အနည်းငယ်မျှပင်မရှိပေ။ ဆင်ခြင်တုံတရားကင်းမဲ့မှုအား ဖော်ပြချက်တစ်ခုသည် မိမိ၏အသိဉာဏ်နှင့် မိမိကိုယ်ကိုထိန်းချုပ်နိုင်စွမ်း ပျောက်ဆုံးခြင်း၊ မိမိကိုယ်ကို ချုပ်တည်းပြီး ထိန်းချုပ်နိုင်စွမ်းမရှိခြင်းကို ဖြစ်ပေါ်စေသည်။ ဤသည်မှာ တဇောက်ကန်းပြုခြင်းပင်။

သင်၏ စိတ်သဘောထားကို ပြောင်းလဲရန်အတွက် သင်လုပ်ဆောင်နိုင်ရမည့် အခြေခံအကျဆုံးအရာမှာ သင်၏ ဖောက်ပြန်ပျက်စီးသော စိတ်သဘောထားများက အဓိကအားဖြင့် သူ့ဘာသာ ပေါ်လွင်သည့် ပုံစံများကို ဘုရားနှုတ်ကပတ်တော်ဖြင့် ယှဉ်ကြည့်ပြီး အသိအမှတ်ပြုရန်ဖြစ်ကာ၊ ဖောက်ပြန်ပျက်စီးသော သဘောထားများကို သင်ထုတ်ဖော်သောအခါ သင်စဉ်းစားနေသည့်အရာနှင့် သင့်အခြေအနေက မည်သည့်အခြေအနေဖြစ်သည်ကို သတိပြုမိရန်ဖြစ်သည်။ ဖြစ်ရပ်များစွာတွင်၊ လူတစ်ဦး၌ ဖြစ်ပေါ်လာသော အခြေအနေတစ်ခုစီသည် ဖောက်ပြန်ပျက်စီးသော စိတ်သဘောထားကြောင့် ပေါ်ပေါက်လာသည်။ အချို့ကိစ္စများတွင် ဖောက်ပြန်ပျက်စီးသော စိတ်သဘောထားတစ်ခုသည် မတူညီသော အနေအထားများတွင် မတူညီသော အခြေအနေများစွာကို ဖြစ်ပွားစေနိုင်သည်။ ဤအရာအားလုံးကို သင်ပိုင်းခြားသိမြင်နိုင်ရမည်။ သင်၏ ပိုင်းခြားသိမြင်မှုမှ နားလည်မှုအနည်းငယ်ရထားရုံနှင့် မလုံလောက်၊ သင်သည် သင့်ပြဿနာ၏ အရင်းခံက အဘယ်မှာရှိသည်၊ သင်၏ ဖောက်ပြန်ပျက်စီးသော စိတ်သဘောထားများကို အဘယ်အခြေအနေမျိုးများတွင် ထုတ်ဖော်ပြသသည်နှင့် ယင်းက အဘယ်ပြဿနာမျိုးဟူသည်ကို စိစစ်ပြီး သိနိုင်ရမည်။ ဤအရာအားလုံးကို ရှင်းရှင်းလင်းလင်း နားလည်လာပြီးနောက်တွင် လက်တွေ့ကျင့်သုံးရန် သင့်တော်သောနည်းလမ်းကို သိလာလိမ့်မည်။ ယင်းကို အဘယ်သို့ လက်တွေ့လုပ်ဆောင်သင့်သည်ဟူသည်ကို သိရုံမျှနှင့် တစ်စုံတစ်ခုကို သင်လက်တွေ့လုပ်ဆောင်နိုင်မည်လော။ (မလုပ်ဆောင်နိုင်ပါ။) အဘယ့်ကြောင့်နည်း။ သင်၌ ဖောက်ပြန်ပျက်စီးသော စိတ်သဘောထားများ ရှိသောကြောင့်ဖြစ်သည်။ ဖောက်ပြန်ပျက်စီးသော စိတ်သဘောထားသည် တစ်စုံတစ်ဦးအား သမ္မာတရားကို လက်တွေ့ကျင့်သုံးခြင်းမှ တားဆီးနေပါက သူသည် သမ္မာတရားကို ရှာဖွေရမည်၊ ဘုရားသခင်၏ ပြုပြင်ခြင်းကို လက်ခံရမည်၊ သူ၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံပြီးလျှင် သူ၏ ဖောက်ပြန်ပျက်စီးသော စိတ်သဘောထားကို ဖြေရှင်းရမည်ဖြစ်သည်။ ဤအရာများကို ပြုလုပ်လျှင် သမ္မာတရားကို လက်တွေ့ကျင့်သုံးဖို့ လွယ်ကူလာလိမ့်မည်။ သမ္မာတရားကို လက်တွေ့ကျင့်သုံးနိုင်မှုဟူသည် တစ်စုံတစ်ဦးက အသွင်ပြောင်းလဲခြင်းကို ရရှိအောင်မြင်ပြီဟူသည့် သဘောမျိုးလော။ မဟုတ်ပေ။ ကိစ္စတစ်ခုတွင် တစ်စုံတစ်ဦးသည် ဖောက်ပြန်ပျက်စီးသော စိတ်သဘောထားကို ဖြေရှင်းပြီးရုံဖြင့် ယင်းက နောက်တစ်ကြိမ် ထပ်မံ၍ ပေါ်လာတော့မည်မဟုတ်ဟု မဆိုလိုပေ။ ယင်းသည် ဆက်လက်၍ ပေါ်လာမည်ဖြစ်ကာ ထိုလူ၏ သမ္မာတရားဆိုင်ရာ လက်တွေ့ကျင့်ကြံမှုကို အနှောက်အယှက်ဖြစ်စေကာ အဟန့်အတားဖြစ်စေမည်၊ ဤအခြေအနေမျိုးများတွင် သူသည် ဤဖောက်ပြန်ပျက်စီးသော စိတ်သဘောထားကို ဖြေရှင်းရန် သမ္မာတရားကို ရှာဖွေနေရဦးမည် ဖြစ်သည်။ တစ်ဦးတစ်ယောက်သည် ကိစ္စတစ်ခုတွင် ဖောက်ပြန်ပျက်စီးသော စိတ်သဘောထားကို ဖြေရှင်းနိုင်သော်လည်း အချိန်အတိုင်းအတာ တစ်ခုကြာပြီးနောက် အခြားအခြေအနေတစ်ခုတွင် ဖောက်ပြန်ပျက်စီးသော နောက်ထပ်စိတ်သဘောထားတစ်ခု ပေါ်ပေါက်လာနိုင်ပြီး သမ္မာတရားကို လက်တွေ့ကျင့်သုံးခြင်းမှလည်း တားဆီးပိတ်ပင်နိုင်သည်။ ဤတွင် ပြဿနာက အဘယ်နည်း။ ဤအရာက ဖောက်ပြန်ပျက်စီးသော စိတ်သဘောထားများသည် လူတို့၌ နက်ရှိုင်းစွာ အမြစ်တွယ်နေကြောင်းနှင့် ၎င်းတို့သည် သမ္မာတရားကို ရှာဖွေပြီး ဘုရားသခင်၏ နှုတ်ကပတ်တော်များတွင် ၎င်းတို့၏ ပြဿနာများအတွက် အဖြေများကို ရှာတွေ့ရဦးမည်ဖြစ်ကြောင်း ညွှန်ပြသည်။ ၎င်းတို့၏ ဖောက်ပြန်ပျက်စီးသော စိတ်သဘောထားများကို အကြိမ်ကြိမ်ဖြေရှင်းခြင်းဖြင့်သာ ဤစိတ်သဘောထားများ တဖြည်းဖြည်း လျော့ပါးလာမည်ဖြစ်သည်။ မည်သည့်ဖောက်ပြန်ပျက်စီးသော စိတ်သဘောထားကိုမျှ တစ်ချက်တည်းဖြင့် ဖြေရှင်း၍မရပါ။ ထိုနည်းဖြင့် အလုပ်မဖြစ်။ သင်သည် သမ္မာတရားကို ဦးစွာနားလည်လာပြီး ပိုင်းခြားသိမြင်ရန် သင်ယူရမည်ဖြစ်သည်။ သင့်ကိုယ်သင် “ကျွန်ုပ် ယခု မမှန်ကန်သော အခြေအနေ၌ရောက်ရှိနေသည်၊ ဤအခြေအနေက အဘယ်သို့ဖြစ်ပေါ်လာသနည်း။ ကျွန်ုပ်၏အတွင်းထဲ၌ အဘယ့်ကြောင့် ဤအခြေအနေမျိုး ဖြစ်ပေါ်လာရသနည်း။ ဤအခြေအနေကို ဘုရားသခင်၏ နှုတ်ကပတ်တော်များက မည်သို့ဖော်ပြသနည်း။ ဤအခြေအနေကို အဘယ်ဖောက်ပြန်ပျက်စီးသော စိတ်သဘောထားက ဖြစ်ပွားစေသနည်း” ဟု မေးရမည်။ ဤမေးခွန်းများကို နားလည်သဘောပေါက်ရန် ဆင်ခြင်သုံးသပ်ပြီး ရှင်းရှင်းလင်းလင်း ပိုင်းခြားသိမြင် ရပါမည်။ သင်၏ ဖောက်ပြန်ပျက်စီးသော စိတ်သဘောထားများကို နားလည်ပြီးသည်နှင့် ယင်းတို့ကို သင်ပုန်ကန်နိုင်လိမ့်မည်။ ဤနည်းအားဖြင့်၊ သင်၏ သမ္မာတရားကို လက်တွေ့ကျင့်သုံးခြင်းအတွက် အဟန့်အတားများကို ဖြည်းဖြည်းချင်း ဖြေရှင်းနိုင်ပြီး သမ္မာတရားကို လက်တွေ့ကျင့်သုံးရန် သင့်အတွက် ပိုမိုလွယ်ကူလာမည်ဖြစ်သည်။ သမ္မာတရားအား လိုက်စားသည့် လမ်းကြောင်းကို လျှောက်လှမ်းခြင်းဟူသည် သင်၏ ဖောက်ပြန်ပျက်စီးသော စိတ်သဘောထားများကို ဤနည်းဖြင့် အစဉ်မပြတ်ဖြေရှင်းခြင်းကို ဆိုလိုသည်။ သမ္မာတရားကို လက်တွေ့ကျင့်သုံးခြင်း လမ်းကြောင်းသည် တဖြည်းဖြည်း ကျယ်လာပြီး ပွင့်လာကာ ယင်းအတွက် အဟန့်အတားများ လျော့နည်းလာလိမ့်မည်။ သင်သည် သမ္မာတရား၏ မတူညီသော လက္ခဏာများအားလုံးကို လက်တွေ့ကျင့်သုံးနိုင်စွမ်း ရှိမည်ဖြစ်ပြီး ဖောက်ပြန်ပျက်စီးသော စိတ်သဘောထားများကို သင်ထုတ်ဖော်ခြင်းက ပို၍ပို၍ လျော့နည်းလာမည်ဖြစ်သည်။ သို့ရာတွင် ဤအရာက သင်သည် ဖောက်ပြန်ပျက်စီးသော စိတ်သဘောထားများကို လုံးလုံးလျားလျား ရှင်းရှင်းလင်းလင်း ဖယ်ရှားပစ်လိုက်ပြီဟု မဆိုလိုပေ။ အထူးအခြေအနေများတွင် သင်သည် ဖောက်ပြန်ပျက်စီးသော စိတ်သဘောထား အနည်းငယ်ကို ဖော်ပြနေနိုင်ဆဲ ဖြစ်နိုင်သည်၊ သို့သော် ၎င်းတို့သည် သမ္မာတရားအား လက်တွေ့ကျင့်သုံးခြင်းမှ သင့်ကို ဟန့်တားနိုင်တော့မည် မဟုတ်ပေ။ ဤသည်မှာ ကောင်းမွန်သော ဦးတည်ချက်ဖြင့် ပြောင်းလဲနေသည်။ အသက်ဝင်ရောက်မှု လမ်းကြောင်းက ရှည်လျားသည်၊ ဆိုလိုသည်မှာ သမ္မာတရားကို လိုက်စားသည့်လမ်းကြောင်းက ရှည်လျားသည်။ ကျွန်ုပ်တို့၏ လက်တွေ့ဘဝတွင် ဖောက်ပြန်ပျက်စီးသော စိတ်သဘောထားတစ်မျိုးက မတူညီသောအနေအထားများ၌ အခြေအနေများစွာကို မည်သို့ပို့ဆောင်နိုင်ကြောင်း ကျွန်ုပ်တို့အားလုံး မြင်နိုင်သည်။ ဤအခြေအနေများသည် အပြင်ပန်းတွင် မှန်သည့်ပုံစံရှိသည်ဖြစ်စေ မှားသည့်ပုံစံရှိသည်ဖြစ်စေ၊ အပြုသဘောဆောင်သည့်ပုံစံရှိသည်ဖြစ်စေ အပျက်သဘောဆောင်ပြီး ဆိုးသည့်ပုံစံရှိသည်ဖြစ်စေ ယင်းတို့အားလုံးသည် တစ်စုံတစ်ဦးကို အချိန်အတိုင်းအတာ တစ်ခုအထိ ထိန်းချုပ်နိုင်သည်၊ ထိုသူ၏ ပြောဆိုပုံနှင့် ပြုမူပုံတို့ကို လွှမ်းမိုးနိုင်ပြီး အရာရာအပေါ် သူ၏အမြင်များနှင့် လူတို့အားဆက်ဆံပုံကို အကျိုးသက်ရောက်စေနိုင်သည်။ သို့ဆိုလျှင် ဤအခြေအနေများက မည်သို့ဖြစ်ပေါ်လာသနည်း။ အမှန်မှာမူ ယင်းတို့အားလုံးသည် လူတို့၏ စာတန်ဆန်သောသဘောသဘာဝများနှင့် ဖောက်ပြန်ပျက်စီးသော စိတ်သဘောထားများကြောင့် ဖြစ်ပေါ်လာခြင်း ဖြစ်သည်။ အပေါ်ယံတွင် ယင်းက လူတို့သည် အခြေအနေများ၏ လွှမ်းမိုးမှုခံနေရပုံပေါ်သော်လည်း အခြေခံအားဖြင့် ယင်းသည် ၎င်းတို့ကို ထိန်းချုပ်သည့် ၎င်းတို့၏ ဖောက်ပြန်ပျက်စီးသော စိတ်သဘောထားများပင် ဖြစ်သည်။ အကျိုးဆက်အားဖြင့် လူတို့အားလုံးသည် ၎င်းတို့၏ အတွင်းထဲမှ စာတန်ဆန်သောသဘောသဘာဝနှင့် ဖောက်ပြန်ပျက်စီးသော စိတ်သဘောထားများဖြင့် အသက်ရှင်ကြပြီး၊ ယင်းက ၎င်းတို့အား သမ္မာတရားကို ချိုးဖောက်ပြီး ဘုရားသခင်ကိုတွန်းလှန်ရန် ဦးတည်စေသည်။ သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန်နှင့် သင်၏ မမှန်ကန်သော အခြေအနေများကို ပြောင်းပြန်လှန်ရန် သမ္မာတရားကို အသုံးမပြုပါက သင်သည် သင်၏ စာတန်ဆန်သောစိတ်သဘောထား၏ ကန့်သတ်ချုပ်ချယ်မှုများနှင့် နှောင်ကြိုးများမှ လွတ်မြောက်နိုင်မည် မဟုတ်ပေ။ ဥပမာအားဖြင့်၊ သင်သည် ခေါင်းဆောင်တစ်ဦးဖြစ်ပြီး အသင်းတော်တွင် အချို့သောတာဝန်အတွက် သင့်လျော်သော လူတစ်ဦးရှိသည် ဆိုပါစို့၊ သို့သော် သင်သည် သူ့ကို အထင်သေးသောကြောင့် သူ့ကို အသုံးမပြုလိုပေ။ ဤသည်မှာ လူတို့ကို ဆက်ဆံရာတွင် တရားမျှတသော နည်းလမ်းမဟုတ်ကြောင်း သင်သိသည်ဆိုလျှင် ဤပြဿနာကို သင်မည်ကဲ့သို့ ဖြေရှင်းသင့်သနည်း။ သင်သည် “ကျွန်ုပ် အဘယ့်ကြောင့် ဤသို့ပြုမူရသနည်း။ ကျွန်ုပ် သူ့ကို အဘယ့်ကြောင့် မတရားဆက်ဆံရသနည်း။ ကျွန်ုပ်အပေါ် သြဇာလွှမ်းမိုးနေသည့်အရာက အဘယ်နည်း” ဟု စဉ်းစားသင့်သည်။ ဤအရာ၌ သီးခြား အသေးစိတ်အချက်များ မပါဝင်သလော။ ဤလူကို တရားမျှတစွာ မဆက်ဆံလိုခြင်းဖြစ်သည့် ဤနေရာတွင် ပြဿနာမှာ အဘယ်နည်း။ ဤသည်မှာ သင်၏ အစွဲများ၊ သင်၏ လိုလားမှုများနှင့် သင်၏ မနှစ်သက်မှုများကြောင့်ဖြစ်သည်။ လူတို့၌ မာနထောင်လွှားသော စိတ်သဘောထားများရှိ၍ ဤအရာများသည် သူတို့အတွင်း၌ ဖြစ်ပေါ်လာနိုင်သည်။ ထို့ကြောင့် ဤသည်မှာ သင်၏ မာနထောင်လွှားသော စိတ်သဘောထားကြောင့် ဖြစ်သည်ဆိုသည်ကို သံသယဖြစ်စရာ မလိုပေ။ သင်၏ မာနထောင်လွှားသော စိတ်သဘောထားက သင့်အထဲတွင် ဤအခြေအနေများကို ဖြစ်ပေါ်လာစေသည်။ သင်၏စိတ်နှလုံးထဲတွင် ဤသူကို အထင်သေးခြင်း၊ သူ့အကြောင်း အကောင်းတစ်ခုခုပြောရန်၊ သို့မဟုတ် သူ့ကို တရားမျှတသော နည်းလမ်းဖြင့် အကဲဖြတ်ရန် မလိုလားခြင်းနှင့် သူနှင့်သင့်တော်စေကာမူ တာဝန်တစ်ခုအတွက် သူ့ကို မရွေးချယ်လိုခြင်းတို့ဖြစ်သော ဤအရာအားလုံးသည် သင်၏မာနထောင်လွှားသော စိတ်သဘောထားက ဖြစ်ပေါ်စေသော အကျိုးဆက်များဖြစ်ကြသည်။ လူတို့သည် မာနထောင်လွှားသော စိတ်သဘောထားများ ရှိသောကြောင့် သူတို့၏စိတ်နှလုံးထဲတွင် အမှောင်ထုကို သိုလှောင်ထားကာ ၎င်းတို့၏ အမြင်အာရုံများ လွဲချော်သွားပြီး ကိစ္စများအပေါ် ၎င်းတို့၏ အမြင်များက ဘက်လိုက်ကြသည်။ ဤပြဿနာများကို မိမိကိုယ်ကို ဆင်ခြင်သုံးသပ်ခြင်းနှင့် မိမိကိုယ်ကို သိလာခြင်းအားဖြင့် ဖြေရှင်းရမည်။ သင်သည် သင်၏ ဖောက်ပြန်ပျက်စီးသော အခြေအနေများနှင့် ဖောက်ပြန်ပျက်စီးသော စိတ်သဘောထားများကို ရှင်းလင်းစွာမြင်ပြီး နားလည်ထားသည့်အပြင် ယင်းတို့အား ဖြေရှင်းရန် သမ္မာတရားကို ရှာဖွေနိုင်ကာ သမ္မာတရား စည်းမျဉ်းနှင့်အညီ လူတို့ကို ဆက်ဆံနိုင်ပါက လူတို့အပေါ် သင်၏အစွဲများနှင့် မမှန်ကန်သော အမြင်များကို ပြောင်းပြန်လှန်နိုင်ပြီး လူတို့ကို မျှမျှတတ ဆက်ဆံလာနိုင်မည်ဖြစ်သည်။ သို့ဆိုလျှင် ယင်းတို့ကို မည်သို့ ပြောင်းပြန်လှန်နိုင်သနည်း။ သင်သည် ဆုတောင်းပြီး သမ္မာတရားကို ရှာဖွေရန် ဘုရားသခင်ထံတော်သို့ တိုးဝင်ရမည်။ ဤပြဿနာများ၏ အနှစ်သာရကို ရိပ်စားမိရမည်။ ဘုရားသခင်၏ ရည်ရွယ်ချက်များအား နားလည်သဘောပေါက်ခြင်းကို ရရှိရမည်။ သင်သည် ပူးပေါင်းဆောင်ရွက်ရန်နှင့် သင့်ကိုယ်သင် ပုန်ကန်ရန် ဆန္ဒရှိရမည်။ သင်သည် “နောင်တွင် ဤနည်းလမ်းအတိုင်း ကျွန်ုပ်ပြုမူမည်မဟုတ်။ သူ့အစွမ်းအစက အနည်းငယ် ချို့တဲ့နေနိုင်သော်လည်း သူ့ကို ဆက်ဆံသင့်သည်တိုင်း ကျွန်ုပ်ဆက်ဆံရမည်။ သူ ဤတာဝန်ကို ထမ်းဆောင်ဖို့ သင့်တော်လျှင် သူ့ကို ကျွန်ုပ်တာဝန်ပေးသင့်သည်။ ကျွန်ုပ်သည် အခြားသူတစ်ဦးနှင့် ကောင်းမွန်သောဆက်ဆံရေးရှိသော်လည်း ထိုလူသည် တာဝန်အတွက် မသင့်လျော်ပါက ထိုသူကို ကျွန်ုပ် အသုံးပြုမည်မဟုတ်ပါ။ ထို့အစား သူ့အား ကျွန်ုပ်အသုံးပြုမည်” ဟု မိမိကိုယ်ကို ပြောရမည်။ ဤအခြေအနေကို ပြောင်းပြန်လှန်ခဲ့ပြီးဖြစ်သည် မဟုတ်လော။ ဤသည်မှာ လက်တွေ့လုပ်ဆောင်မှု ပုံစံတစ်ခု မဟုတ်သလော။ ယင်းမှာ လက်တွေ့လုပ်ဆောင်မှုပုံစံတစ်ခု ဖြစ်သည်။ ယခု သင်သည် ဤနည်းဖြင့် မည်ကဲ့သို့ လက်တွေ့လုပ်ဆောင်နိုင်ခဲ့သနည်း။ အကယ်၍ သင်သည် ပူးပေါင်းဆောင်ရွက်ခြင်း မရှိခဲ့ဘဲ သင်၏ ဘက်လိုက်သော ရည်ရွယ်ချက်များကို မပုန်ကန်ခဲ့ပါက ဤရလဒ်ကို ရနိုင်မည်လော။ လုံးဝ မရနိုင်ပေ။ ထို့ကြောင့် လူတို့၏ ပူးပေါင်းဆောင်ရွက်မှုက အရေးပါ၏။ သင်သည် အမှန်တကယ် ပူးပေါင်းဆောင်ရွက်ရမည်။ ဆိုလိုသည်မှာ သင်သည် သမ္မာတရားဆီသို့ ဦးတည်ကြိုးပမ်းရမည်ဖြစ်ပြီး ဘုရားသခင်၏ တောင်းဆိုချက်များကို လိုက်လျှောက်ရန် ကြိုးစားရမည်ဖြစ်သည်။ အကယ်၍ သင်သည် ဤနည်းဖြင့်ပြုမူရန် မရွေးချယ်ပါက၊ သမ္မာတရားဆီသို့ ဦးတည်ပြီးမကြိုးပမ်းပါက ပူးပေါင်းဆောင်ရွက်နေခြင်း မဟုတ်ပေ။ စစ်မှန်သော ပူးပေါင်းဆောင်ရွက်မှုသည် သမ္မာတရားအား အကြွင်းမဲ့ကျိုးနွံနာခံခြင်း ဖြစ်သည်။ သမ္မာတရားကို ကျိုးနွံနာခံရန် သဘောထားနှင့် စိတ်ပိုင်းဖြတ်ချက်ရှိခြင်းဖြင့်သာ သင်သည် သင်၏ တစ်ကိုယ်ရေ ရည်ရွယ်ချက်များ၊ နှစ်သက်မှုများနှင့် တွေးခေါ်မြော်မြင်မှုကို စွန့်လွတ်နိုင်မည်ဖြစ်သည်။ ဤနည်းအားဖြင့် သင်၏ မမှန်ကန်သော အခြေအနေကို ပြောင်းပြန်လှန်နိုင်သည်။ လူများကို မျှမျှတတ ဆက်ဆံခြင်းဆိုသည်မှာ အခြားသူတစ်ဦးဦး၏ အခြေအနေမှာ မည်သို့ပင်ရှိစေကာမူ ထိုသူသည် မှန်မှန်ကန်ကန်ပြောဆိုကာ သမ္မာတရားနှင့်အညီ လိုက်လျောညီထွေစွာ ပြောဆိုသည့်အခါ သင့်အနေဖြင့် လက်ခံပြီး ကျိုးနွံနာခံနိုင်သည်ကို ဆိုလိုသည်။ သင်သည် လူတစ်ဦးအပေါ် အမြဲတမ်း အစွဲစိတ်များရှိပြီး ထိုသူကို အထင်သေးကာ ထိုသူအား အသုံးပြုပြီးသည့်တိုင် ထိုသူအား စကားအများကြီး မပြောလိုပါက၊ သင့်စိတ်နှလုံးထဲတွင် သူ့ကို အထင်သေးနေသေးပါက၊ သင့်အခြေအနေ လုံးဝပြောင်းပြန်မဖြစ်သဖြင့် ဤအရာက သင်၏ ဖောက်ပြန်ပျက်စီးသော စိတ်သဘောထား၏ ပုပ်ဆွေးနေသော အမြစ်သည် သင့်အတွင်း၌ ရှိနေသေးကြောင်း ပြသသည်။ သေးငယ်ပြီး အရေးမပါသော အခြေအနေတစ်ခုသည် သင့်ကို အလွန်တရာ ဒုက္ခဖြစ်စေနိုင်သည်။ ဤသည်မှာ သင့်စိတ်သဘောထားအတွက် ပြဿနာတစ်ခုလော။ ဤသည်မှာ လူသား၏ သဘောသဘာဝနှင့် အနှစ်သာရဆိုင်ရာ ပြဿနာဖြစ်သည်။ သင်သည် ဤမမှန်ကန်သော အခြေအနေကို ပြောင်းပြန်လှန်ရပါမည်။ ဤလူ၌ အချို့သော အားနည်းချက်များရှိကြောင်း သင်တွေ့ရှိရုံမျှဖြင့် သူ့ကို ကန့်သတ်မထားသင့်ပေ။ သူ၌ ကောင်းမှုတစ်ချို့နှင့် အားသာချက်တစ်ချို့ ရှိကာ သင်သည် သူနှင့် ပိုမိုမိတ်သဟာယဖွဲ့ကာ သူ့ကို ပိုမိုလေးနက်စွာ နားလည်ရန် ကြိုးစားသင့်သည်။ သင်သည် သူ၏ အားသာချက်များကို မြင်ပြီး သူသည် အဆိုပါတာဝန်အတွက် အမှန်တကယ် သင့်လျော်ကြောင်း တွေ့ရှိသောအခါ သင်သည် သင်၏ စက်ဆုပ်ဖွယ်ကောင်းမှုနှင့် ရှက်ဖွယ်အဖြစ်ကို တဖြည်းဖြည်း သိရှိလာပြီး သူ့အား ဤတာဝန်ကို ထမ်းဆောင်စေခြင်းနှင့် သူ့အား ဤနည်းဖြင့် ဆက်ဆံသည်မှာ တရားမျှတပြီး သမ္မာတရားနှင့်ညီကြောင်း နားလည်လာနိုင်သည်။ ထိုအခါ သင်သည် ပို၍ သက်သောင့်သက်သာ ခံစားရလိမ့်မည်။ ဤလူအကြောင်း ပေါ်ပေါက်လာသောအခါ သင်၏ အသိစိတ်ထဲ၌ ဘုရားသခင်ကို စိတ်မပျက်စေမိသည့်အပြင် သမ္မာတရားကို လက်တွေ့ကျင့်သုံးခဲ့ပြီဟူ၍ ငြိမ်းချမ်းမှုကို ခံစားရလိမ့်မည်။ အချိန်ကြာလာသည်နှင့်အမျှ ဤလူအပေါ် သင်၏အမြင်သည် ပြောင်းလဲသွားလိမ့်မည်။ ဤအရာအားလုံးကို အဘယ်သို့ ရရှိအောင်မြင်သနည်း။ ဤအရာကို လုပ်ဆောင်သူမှာ ဘုရားသခင်ဖြစ်သည်။ သမ္မာတရားသည် သင့်အတွင်း၌ ဖြည်းဖြည်းချင်း အလုပ်လုပ်ပြီး ၎င်းသည် သင့်အခြေအနေကို ပြောင်းလဲကာ ပြောင်းပြန်ဖြစ်စေသည်။ သို့ရာတွင် ဤသည်မှာ အစမျှသာ ဖြစ်သည်။ သင်သည် ထပ်တူပြဿနာကို တစ်ဖန် ကြုံတွေ့ရန်ဖြစ်ပါက ယင်းကို ကိုင်တွယ်ဖြေရှင်းဖို့ ယခင်လူအပေါ် သင်အသုံးပြုခဲ့သည့် ထပ်တူနည်းစနစ်များကို အသုံးပြုနိုင်မည်ကား မဟုတ်ပေ။ သင်သည် သမ္မာတရားကို မည်မျှချစ်သည်ကိုလည်းကောင်း၊ သင်၏ကိုယ်ပိုင် ဖောက်ပြန်ပျက်စီးသော စိတ်သဘောထားများနှင့် သင့်ကိုယ်ပိုင်အလိုတို့ကို ပုန်ကန်ဖို့ သင်၏ သန္နိဋ္ဌာန်ကိုလည်းကောင်း အခြား အမျိုးမျိုးသော အခြေအနေများ၊ သို့မဟုတ် အမျိုးမျိုးသော ပတ်ဝန်းကျင်များ၊ လူများ၊ ဖြစ်ရပ်များနှင့် အမှုအရာများက စမ်းသပ်ကောင်းစမ်းသပ်မည်ကို သင်တွေ့ကြုံနေနိုင်သည်။ ဤသည်တို့မှာ ဘုရားသခင်၏ စမ်းသပ်မှုများဖြစ်သည်။ အခြားလူတို့နှင့် သင်၏ဆက်ဆံမှုများ အားလုံးတွင် ၎င်းတို့သည် မည်သူဖြစ်ပါစေ၊ ပြီးလျှင် သင်၏ဆက်ဆံရေးသည် ကောင်းသည်ဖြစ်စေ၊ ဆိုးသည်ဖြစ်စေ၊ ၎င်းတို့သည် သင်နှင့်ရင်းနှီးသည်ဖြစ်စေ၊ မရင်းနှီးသည်ဖြစ်စေ၊ ၎င်းတို့သည် သင့်ကို မျက်နှာလိုမျက်နှာရ လုပ်သည်ဖြစ်စေ၊ မလုပ်သည်ဖြစ်စေ၊ ပြီးလျှင် ၎င်းတို့၏ အစွမ်းအစ မည်သို့ရှိပါစေ သင်သည် ၎င်းတို့ကို မျှမျှတတနှင့် မှန်မှန်ကန်ကန် ဆက်ဆံနိုင်သည့်အခါ သင်၏အခြေအနေသည် လုံးလုံး ပြောင်းလဲပြီး ဖြစ်လိမ့်မည်။ အခြားသူများကို သင်ဆက်ဆံသည့်ပုံစံသည် သင်၏စိတ်ကူးအထင်များ၊ သင်၏ခံစားချက်များ၊ သို့မဟုတ် သင်၏တဇောက်ကန်းစိတ် တို့အပေါ် အခြေမခံပါက သင်သည် သမ္မာတရား၏ ဤရှုထောင့်ကို ရရှိပြီးဖြစ်လိမ့်မည်။ သင်သည် ထိုနေရာသို့ မရောက်ရှိသေးပေ။ သင့်အထဲမှ ကွဲပြားသည့် ဖောက်ပြန်ပျက်စီးသော စိတ်သဘောထားများ အားလုံးသည် သင့် အမူအကျင့်ကို ထိန်းချုပ်နေဆဲဖြစ်ပြီး၊ သင်၏တွေးခေါ်ပုံနှင့် သင့်စိတ်ကို ထိန်းချုပ်နေဆဲ ဖြစ်ပါသည်။ သင့်အထဲမှ ဤအရာများသည် သင့်ကို ထိန်းချုပ်ထားသော သင့်သဘောသဘာဝဖြစ်လာပြီး သမ္မာတရားက သင့်အသက်တာ မဖြစ်သေးပေ။ သင့်တွင် ကောင်းမွန်သောအကျင့် တစ်ချို့ရှိရုံသာဖြစ်သော်လည်း ဤကောင်းသောအကျင့်၏ နောက်ကွယ်တွင် သင်ထုတ်ဖော်ပြသသည့် မတူညီသောအခြေအနေများနှင့် အတွေးအမြင်များအားလုံးနှင့် သင့်စိတ်နှလုံးအတွင်း၌ ခိုအောင်းနေသည့် အရာများသည် သင်၏ ဖောက်ပြန်ပျက်စီးသော စိတ်သဘောထားများမှ ဖြစ်ပေါ်လာပြီး သမ္မာတရားနှင့် သဘောကွဲလွဲသည်။ သင်၏ ဤအခြေအနေများနှင့် သင့်အတွေးအမြင်များ အားလုံးသည် ဆင်ခြင်တုံတရားကို အခြေခံလာပြီး စည်းမျဉ်းများ၊ သမ္မာတရားများနှင့် ကိုက်ညီသောအခါ သင်၏ ဖောက်ပြန်ပျက်စီးသော စိတ်နေသဘောထားများသည် သင့်အတွေးများ သို့မဟုတ် သင့်အပြုအမူများကို ထိန်းချုပ်နိုင်တော့မည် မဟုတ်ပေ။ ထို့နောက် သင်၏ စိတ်သဘောထားက အမှန်တကယ် ပြောင်းလဲလာပြီးဖြစ်မည်။ သင်သည် သင်၏ ဖောက်ပြန်ပျက်စီးသော စိတ်သဘောထားများကို ပုန်ကန်ရန် သို့မဟုတ် သင့်ကိုယ်သင် ချုပ်တည်းရန် မလိုအပ်တော့ပေ။ သမ္မာတရားစည်းမျဉ်းများနှင့်အညီ တိုက်ရိုက်ပင် ပြုမူလုပ်ဆောင်နိုင်မည်ဖြစ်သည်။ ဤအရာသည် သင်လုပ်သင့်သည့် အရာပင်ဖြစ်သည်ဟု သင်ယုံကြည်ပြီး သမ္မာတရားကို လက်တွေ့ကျင့်သုံးခြင်းသည် လုံးဝမပင်ပန်းဟု သင်ထင်လိမ့်မည်။ ဤသို့ဖြစ်လာသောအခါ သမ္မာတရားက သင်၏ဘဝ ဖြစ်လာလိမ့်မည်။ သင်တို့အားလုံးသည် ထိုနေရာသို့ မရောက်သေး။ သင်သည် သင်၏လိုက်စားမှုကို အချိန်အတိုင်းအတာတစ်ခုအထိ ဆက်လက်လုပ်ဆောင်ရန် လိုအပ်နေသေးသည်။ အယူဝါဒ အနည်းငယ်ကို နားလည်ပြီး စိတ်အားထက်သန်မှု အနည်းငယ်ရှိရုံဖြင့် အကျိုးမရှိပေ။ သင်တို့၏ ဝိညာဉ်ရင့်သန်မှုက သေးငယ်လွန်းသည်။ ဘုရားသခင်၏ နှုတ်ကပတ်တော်များကို တွေ့ကြုံနိုင်ရမည်၊ သမ္မာတရားကို လက်တွေ့ကျင့်သုံးကာ သင်၏ အတွေ့အကြုံဆိုင်ရာ သက်သေခံချက်နှင့် သင်၏ စစ်မှန်သော နားလည်မှုအကြောင်းကို ပြောဆိုနိုင်ရမည်။ ထို့နောက် သင်သည် စစ်မှန်မှုကို ရရှိလာမည် ဖြစ်သည်။ ဤသည်မှာ စစ်မှန်သော ဝိညာဉ်ရင့်ကျက်မှုရှိခြင်းကို ဆိုလိုသည်။ ယခုအချိန်တွင် လူအများစုသည် သက်သေခံနိုင်စွမ်း မရှိကြပေ။ ၎င်းတို့၏အတွေ့အကြုံသည် တိမ်လွန်းနေသေးကာ ၎င်းတို့သည် ဘုရားသခင်၏ နှုတ်ကပတ်တော်များကို ပိုမိုဖတ်ရှုရန်၊ တရားဒေသနာများ ပိုမိုနားထောင်ရန်နှင့် ဓမ္မသီချင်းများကို ပိုမိုလေ့လာကြရန် လိုသည်။ အရာများစွာကို တွေ့ကြုံခံစားပြီးနောက် သူတို့သည် ဘုရားသခင်၏ နှုတ်ကပတ်တော်များကို စစ်မှန်သော နားလည်မှု ရရှိကြမည်ဖြစ်ပြီး ဘုရားသခင်၏ နှုတ်ကပတ်တော်များသည် အလွန်လက်တွေ့ကျသည်ဟုလည်းကောင်း၊ လူတစ်ဦး၏အသက်ဖြစ်နိုင်သည်ဟုလည်းကောင်း၊ လူတို့ကို စစ်မှန်သော လူသားပုံသဏ္ဍာန်အတိုင်း လုံးလုံးလျားလျားအသက်ရှင်နေထိုင်စေနိုင်စွမ်း ရှိသည့်အပြင် စာတန်၏ သွေးဆောင်မှုအမျိုးမျိုးကို တုံ့ပြန်ရာတွင် ယင်းတို့ကို အသုံးပြုနိုင်သည်ဟုလည်းကောင်း ခံစားရလိမ့်မည်။ ဤနားလည်မှုကို ရရှိသောသူများသာလျှင် ဝိညာဉ်ရင့်သန်မှုရှိပြီး ဘုရားသခင်၏လူများ အမှန်တကယ် ဖြစ်လာကြသည်။ လူများစွာသည် သမ္မာတရားနှင့် မိတ်သဟာယဖွဲ့ခြင်း သို့မဟုတ် ၎င်းတို့၏ အတွေ့အကြုံဆိုင်ရာ သက်သေခံချက်အကြောင်း ပြောဆိုခြင်းမပြုနိုင်ပါ။ အဘယ်ကြောင့်ဆိုသော် သမ္မာတရားသည် သူတို့၏ဘဝ မဖြစ်သေးသောကြောင့်ဖြစ်ကာ၊ ရလဒ်အနေဖြင့် ၎င်းတို့သည် ပင်ပန်းနွမ်းနယ်ပြီး သနားစရာကောင်းသောဘဝဖြင့် နေထိုင်ကြပြီး အကျည်းတန်မှုအမျိုးမျိုးကို ပြသကြပြီး သူတို့၏ဘဝများသည် ဝမ်းနည်းဖွယ်ကောင်းသည်။ ဖောက်ပြန်ပျက်စီးသော စိတ်သဘောထားများက လူတို့အား မည်သည့်အရာကို ဆောင်ကြဉ်းလာသနည်း။ ဆင်းရဲဒုက္ခ၊ မုန်းတီးမှု၊ မကျေမထမ်းဖြစ်မှု၊ အဆိုးမြင်မှုကိုသာမက မာနာထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်း၊ မုသား၊ လှည့်ဖြားမှု၊ လိမ်ညာမှုနှင့် အခြားသူတကာထက် မိမိသာလွန်သည်ဟု ယုံကြည်ခြင်းတို့ကို ဆောင်ကြဉ်းပေးသည်။ တစ်ခါတစ်ရံတွင် ၎င်းတို့သည် လူများအား မျှော်လင့်ချက်မဲ့မှုကို ကြိတ်မှိတ်လက်ခံခြင်း၊ မှားယွင်းသော ဆင်ခြင်တုံတရားဖြင့် ပြောဆိုခြင်းနှင့် ဆန့်ကျင်ခြင်းတို့ကို ဖြစ်စေသည်။ အခြားအချိန်များတွင် ၎င်းတို့သည် လူတို့အား မိမိကိုယ်ကို မည်မျှသနားစရာ ကောင်းသည်၊ မည်မျှအထီးကျန်ပြီး အထောက်အကူမဲ့သည်ဟု တွေးထင်စေကာ စိတ်ပျက်စရာကောင်းပြီး ဝမ်းနည်းစရာကောင်းသည့်သဏ္ဍာန်ကို ပြသစေတတ်သည်။ လူတို့သည် ဘုရားသခင်ကို နှစ်ပေါင်းများစွာ ယုံကြည်ကြသော်လည်း သမ္မာတရားကို နားမလည်ကြသေးဘဲ အဓိပ္ပာယ်မဲ့သောစကားများသာ ပြောဆိုကြပြီး ၎င်းတို့သည် အထီးကျန်ပြီး အထောက်အကူမဲ့သည်ဟု ဆိုကြသည်။ ဘုရားသခင်သည် သမ္မာတရား၊ ကိုယ်တော်သည် လူသား၏ အထောက်အပံ့ဖြစ်၏၊ သို့သော် လူများက သူ့ကို အားမကိုးကြ၊ သူတို့သည် သူ့ထံမှ လမ်းလွဲကြကာ စာတန်နောက်သို့ လိုက်ကြပြီး စာတန်ဆန်သော အတွေးအခေါ်များဖြင့် အသက်ရှင်ကြသည်။ ဤသို့သော လူတို့က အလွန်ပင် မရေမရာဖြစ်ကြသည် မဟုတ်သလော။ သမ္မာတရားကို မလိုက်စားသော လူတို့အားလုံးက ဤသို့ဖြစ်ကြ၏။ သမ္မာတရားကို နားလည်သောသူများသည် ဘုရားသခင်နှင့် ပို၍ပို၍ နီးကပ်လာကြပြီး သမ္မာတရားကို တစ်စက်မျှပင် နားမလည်ဘဲ မရရှိပါက သင်သည် ဘုရားသခင်နှင့် အလွန်ဝေးကွာသွားကာ ဘုရားသခင်နှင့်ပင် ပုံမှန်ဆက်ဆံရေးရှိနိုင်မည် မဟုတ်ပေ။ အကယ်၍ သင်သည် သမ္မာတရားကို နားလည်ပြီး သမ္မာတရားကို လက်တွေ့ကျင့်သုံးနိုင်ကာ သမ္မာတရားသည် သင့်အတွင်း၌ အသက်ဖြစ်လာပါက ဘုရားသခင်သည် သင့်စိတ်နှလုံးသားထဲတွင် ရှိတော်မူ၏။ အကယ်၍ သင်သည် သမ္မာတရားကို နားမလည်ဘဲ မရယူနိုင်ပါက၊ သင်သည် သမ္မာတရားကို လက်တွေ့လည်းမကျင့်သုံးနိုင်ပါက ဘုရားသခင်သည် သင်၏ဘုရားသခင် မဟုတ်သည့်အပြင် သူသည် သင့်အတွင်း၌ ကိန်းဝပ်မည်မဟုတ်ပေ။ သမ္မာတရားသည် သင်၏သခင်မဟုတ်ဘဲ သင်နှင့်ပတ်သက်သည့် အရာတိုင်းကို ညွှန်ကြားခြင်းမရှိပါက ဤသည်မှာ ဘုရားသခင်က သင်နှင့် ပတ်သက်သည့်အရာတိုင်းကို ညွှန်ကြားခြင်းမရှိသည်နှင့် တူညီပါသည်။ ဆိုလိုသည်မှာ သင်သည် သင့်ကိုယ်သင် ဘုရားသခင်ထံ အပ်နှင်းထားခြင်း မရှိသေးဘဲ သင်သည် ဦးစီးဦးကိုင်နေသူတစ်ဦး ဖြစ်နေဆဲဟု ဆိုလိုသည်။ သင်က ဦးစီးဦးကိုင်နေသောအခါ မည်သူသည် အမှန်တကယ် ဦးစီးဦးကိုင်နေသနည်း။ ယင်းက သင်၏ ဖောက်ပြန်ပျက်စီးသော စိတ်သဘောထားများဖြစ်ကာ သမ္မာတရားက ထိန်းချုပ်ခြင်း မရှိချေ။ သင်၏ စကားလုံးများ၊ လုပ်ဆောင်ချက်များ၊ အပြုအမူ၊ အရေးကိစ္စများကို ကိုင်တွယ်ခြင်း၊ သင်၏ တာဝန်ထမ်းဆောင်မှု၊ လူများကို သင်ဆက်ဆံပုံနှင့် သင့်နေ့စဉ်အသက်တာ၊ သင်စားသည့်အရာနှင့် သင်၏ဝတ်စားပုံကိုပင် ဦးနှောက်ခြောက်အောင်စဉ်းစားရန် မလိုအပ်တော့သည့်အခါ၊ သင်သည် ဘုရားနှုတ်ကပတ်တော်များနှင့် သမ္မာတရားစည်းမျဉ်းများအရ သင့် အရေးကိစ္စအားလုံးကို ကိုင်တွယ်နိုင်သောအခါ သင်သည် စစ်မှန်သော လူသားပုံသဏ္ဍာန်အတိုင်း အသက်ရှင်နေမည်ဖြစ်ပြီး သမ္မာတရားကို ရရှိပြီးဖြစ်လိမ့်မည်။

ယခုအချိန်တွင် သမ္မာတရားကို လက်တွေ့ကျင့်သုံးခြင်းသည် အရေးကြီးဆုံးသော ကိစ္စတစ်ရပ်ဖြစ်ပြီး သမ္မာတရားကို လက်တွေ့ကျင့်သုံးရန် ပျက်ကွက်သောမည်သူမဆိုသည် ပညာမဲ့ပြီး မိုက်မဲပေသည်။ သမ္မာတရားကို လက်တွေ့မကျင့်သုံးသူများသည် ဘုရားသခင်၏ အလုပ်ကို တွေ့ကြုံခံစားနိုင်စွမ်းမရှိ။ ၎င်းတို့သည် ကောင်းချီးများရရှိရန် ဘုရားသခင်ကို ယုံကြည်ဖို့သာ လိုအပ်ပြီး သမ္မာတရားကို ကျင့်သုံးရန်နှင့် အဖိုးအခပေးဆပ်ရန်မလိုဟု ထင်မြင်ကြသည်။ ဘာသာရေးလောကတွင် ဤကဲ့သို့သောလူတို့ များစွာရှိ၏။ ဘုရားသခင်၏ အိမ်တော်အတွင်း၌ ဘုရားသခင်သည် သူ၏အလုပ်ကို မည်သို့လုပ်ဆောင်ပြီး လူသားမျိုးနွယ်ကို ကယ်တင်ပုံနှင့် လူတို့အတွက် ဘုရားသခင်၏ ရည်ရွယ်ချက်များနှင့် တောင်းဆိုချက်များကို လူအများစုက သိကြသည်။ ဘုရားသခင်၏ အိမ်တော်ထဲ၌ သမ္မာတရားကို လက်တွေ့ကျင့်သုံးသောသူ ပို၍ပို၍ နည်းပါးလာသည်။ ယခုအချိန်တွင် သမ္မာတရားကို လိုက်စားခြင်းနှင့် လက်တွေ့ကျင့်သုံးခြင်းဖြင့်သာလျှင် စိတ်သဘောထား ပြောင်းလဲမှုကိုရရှိပြီး ကယ်တင်ခြင်းကို ရရှိနိုင်သည်ဟူသော အယူဝါဒနှင့် စပ်လျဉ်း၍ သင်တို့အားလုံး နားလည်ကြသော်လည်း သမ္မာတရားကို မည်သို့ကျင့်သုံးရမည်နှင့် သမ္မာတရားစစ်မှန်မှုထဲသို့ မည်သို့ဝင်ရောက်ရမည်ဟူသည့် လမ်းကြောင်းနှင့်ပတ်သက်၍ အနည်းငယ် မရှင်းလင်းကြသေးပေ။ ရလဒ်အနေဖြင့် သင်၏ အသက်ဝင်ရောက်မှုမှာ နှေးကွေးစွာ ရှေ့ဆက်နေသည်။ သမ္မာတရားကို ကျင့်သုံးခြင်းသည် သမ္မာတရားစစ်မှန်မှုထဲသို့ ဝင်ရောက်ရန် သော့ချက်ဖြစ်သည်။ သမ္မာတရားကို မကျင့်သုံးနိုင်ခြင်းက ကြီးမားသော ပြဿနာဖြစ်၏။ သင်တို့အားလုံးသည် စကားများနှင့် အယူဝါဒများကို ဟောနေကြသေးသလော။ (ဟောနေကြသေးသည်။) သို့ဆိုလျှင် သင်တို့ ထိုသို့ဟောပြီးသောအခါ ဤစကားများနှင့် အယူဝါဒများကို လက်တွေ့အသုံးချနိုင်သလော။ ယင်းတို့ကို လက်တွေ့မကျင့်သုံးနိုင်လျှင် ဤအရာက သင်တို့သည် သမ္မာတရားကို နားမလည်သေးဘဲ အယူဝါဒများကိုသာ နားလည်ကာ၊ သမ္မာတရားစစ်မှန်မှုကို မပိုင်ဆိုင်သေးကြောင်း သက်သေပြနေသည်။ အချို့သောလူတို့က သူတို့ရိုးသားသင့်သည်ဟု သိကြသော်လည်း လိမ်လည်လှည့်ဖြားခြင်း၏ ကန့်သတ်ချုပ်ချယ်မှုများမှ မလွတ်မြောက်နိုင်ကြပေ။ အချို့သောလူတို့သည် ဘုရားသခင်အား ကျိုးနွံနာခံလိုစိတ်ရှိပါသည်ဟု ဆိုကြသော်လည်း ပြုပြင်ခြင်းကို ခံရသောအခါ ကျိုးနွံနာခံနိုင်ခြင်း မရှိကြပေ။ အခြားလူများသည် အယူဝါဒများအကြောင်းကို မှန်ကန်သောဟန်ဖြင့် ပြောဆိုကြပြီး ၎င်းတို့တွင် စစ်မှန်မှုရှိသည်ဟူသော ထင်မြင်ယူဆချက် ပေးကြသော်လည်း ၎င်းတို့တွင် မိမိကိုယ်ကို စစ်မှန်သောသိနားလည်ခြင်း မရှိကြပေ။ အခြားလူများက ၎င်းတို့သည် ဝိညာဉ်ရေးရာ သဘောတရားများအကြောင်းကို ပြောဆိုနိုင်သောကြောင့် ၎င်းတို့သည် အလွန်ပင် ဝိညာဉ်သဘောရှိသည်ဟု ယုံကြည်ကြသော်လည်း စစ်မှန်သော မိမိကိုယ်ကိုသိသောအသိ မရှိနိုင်ကြသည့်အပြင် ၎င်းတို့၏ တာဝန်များတွင်ဖြစ်စေ၊ အရေးကိစ္စများကို ကိုင်တွယ်သည့်အခါဖြစ်စေ စစ်မှန်သော ကျိုးနွံနာခံမှု ကင်းမဲ့ကြသည်။ ဤပြဿနာများအားလုံး၏ အရင်းအမြစ်၌ မည်သည့်အရာရှိသနည်း။ သူတို့က သမ္မာတရားကို လက်မခံနိုင်ကြခြင်းပင်ဖြစ်၏။ ဘုရားသခင်ကို ယုံကြည်သူတစ်ဦးသည် သမ္မာတရားကို လက်မခံပါက သူသည် ကိုယ်တော်ကို အမှန်တကယ် ယုံကြည်ပါ၏လော။ သမ္မာတရားကို လက်မခံနိုင်လျှင် သူတို့၏ ပြဿနာတစ်ခုကိုမျှ ဖြေရှင်းနိုင်မည်မဟုတ်ပေ။ သမ္မာတရားကို လက်ခံသောသူတို့သာလျှင် ယင်းကို လက်တွေ့လုပ်ဆောင်နိုင်ပြီး မိမိကိုယ်ကို သိလာနိုင်သည်။ တစ်စုံတစ်ယောက်သည် စကားများနှင့် အယူဝါဒများကို မည်မျှပင် ရွတ်ဆိုနိုင်သည်ဖြစ်စေ အဓိကအချက်မှာ ဤအယူဝါဒကို လိုက်နာကျင့်သုံးနိုင်ခြင်းဖြစ်ပြီး ယင်းက အရေးကြီးဆုံးသောအရာဖြစ်သည်။ လူတစ်ဦးက လက်တွေ့ကျင့်သုံးသော သမ္မာတရားများသည် စစ်မှန်မှုပင်ဖြစ်၏။ သမ္မာတရားကို လက်တွေ့မကျင့်သုံးနိုင်လျှင် သူတို့၌ စစ်မှန်မှု ကင်းမဲ့လေသည်။ အချို့သောလူတို့သည် စကားများနှင့် အယူဝါဒများအကြောင်းကို အလွန်ရှင်းလင်းစွာ ဟောပြောနိုင်သော်လည်း ၎င်းတို့သည် အမှန်တကယ်တွင် သမ္မာတရားများစွာကို ရှင်းလင်းပြတ်သားခြင်းမရှိ၊ အချို့အရာများကို မပိုင်းခြားနိုင်သည့်အပြင် ယင်းတို့ကို မရိပ်စားနိုင်သည့်အပြင် ၎င်းတို့ လက်တွေ့လုပ်ဆောင်နိုင်သည့် သမ္မာတရားပမာဏမှာ အလွန်နည်းပါးသည်။ ရလဒ်အနေဖြင့်၊ ထိုသို့သောလူများသည် အတွေ့အကြုံဆိုင်ရာ သက်သေခံချက်များကို ရေးသားရန် အလွန်ခက်ခဲသည်။ နေ့စဉ်ဘာသာစကား သို့မဟုတ် လက်တွေ့အတွေ့အကြုံမရှိဘဲ စကားများနှင့် အယူဝါဒအချို့ကိုသာ ရေးနိုင်ကြသည်။ ယခုတွင် သင်တို့၌ စကားများနှင့် အယူဝါဒများကို ရွတ်ဆိုခြင်းဆိုင်ရာ ဤပြဿနာကို မည်သို့ ဖြေရှင်းသင့်သည်ဆိုသည့် လမ်းကြောင်းရှိသလော။ စကားများနှင့် အယူဝါဒများကို ရွတ်ဆိုခြင်းဆိုင်ရာ ဤပြဿနာကို ဖြေရှင်းရန် သင်သည် သမ္မာတရားကို လေ့ကျင့်ရမည်။ သမ္မာတရားကို သင်သည် ပို၍ လက်တွေ့ကျင့်သုံးလေ၊ သမ္မာတရားအပေါ်နှင့် သင်၏ လက်တွေ့ကျင့်သုံးမှုအပေါ် ပို၍အားထုတ်လေ၊ အတွေ့အကြုံနှင့် လက်တွေ့ကျင့်သုံးမှု၏ စကားလုံးများကို သင်ပို၍ရရှိလေဖြစ်မည်။ အတွေ့အကြုံနှင့် လက်တွေ့ကျင့်သုံးမှုဆိုင်ရာ စကားလုံးများ သင်ပို၍ပိုင်ဆိုင်ထားလေ၊ သင်သည် စကားများနှင့် အယူဝါဒများကို ရွတ်ဆိုမှု ပို၍နည်းလေဖြစ်သည်။ လူသည် စစ်မှန်မှုကို မည်သို့ရရှိမည်နည်း။ သမ္မာတရားကို လက်တွေ့ကျင့်သုံးသည့် လုပ်ငန်းစဉ်၌ လူတို့သည် အတွေ့အကြုံတစ်ချို့ရှိပြီး တစ်ချို့အရာများကို ထိတွေ့မိကြသည်၊ ၎င်းတို့သည် ဖောက်ပြန်ပျက်စီးသော စိတ်သဘောထားများကို ထုတ်ဖေါ်ကာ အမျိုးမျိုးသော အခြေအနေများကို ဖန်တီးကြပြီးနောက် သမ္မာတရားကို ရှာဖွေပြီး ၎င်းတို့၏ ဖောက်ပြန်ပျက်စီးသော အခြေအနေအမျိုးမျိုးကို ခွဲခြမ်းစိတ်ဖြာကာ လက်တွေ့လုပ်ဆောင်ရန် စည်းမျဉ်းများနှင့် လမ်းကြောင်းကို ရှာဖွေတွေ့ရှိသွားကြသည်။ ၎င်းတို့သည် သမ္မာတရားကို နားလည်လာပြီး ကျင့်ကြံလာကြသည်။ ဤသည်မှာ စစ်မှန်သော အသက်တာအတွေ့အကြုံပင်။ အကယ်၍ သင်သည် သမ္မာတရားကို မလိုက်စားဘဲ လက်တွေ့မကျင့်သုံးလိုပါက ဤလုပ်ငန်းစဉ်ကို ဖြတ်သန်းရမည်မဟုတ်သကဲ့သို့ ဤလုပ်ငန်းစဉ်မပါဘဲ သင်သည် အသက်ဝင်ရောက်မှုကို ရရှိမည်မဟုတ်ပေ။ ဤဖြစ်စဉ်၌ သင်သည် များစွာတွေ့ကြုံရလျှင် သမ္မာတရားကို ရှင်းရှင်းလင်းလင်း နားလည်လာမည်၊ ဖောက်ပြန်ပျက်စီးသော စိတ်သဘောထားများကို ပြတ်ပြတ်သားသား ပိုင်းခြားသိမြင်နိုင်စွမ်း ရှိမည်ဖြစ်ပြီး သမ္မာတရားကို လက်တွေ့ကျင့်သုံးရာ၌ သင်လိုက်နာရမည့် လမ်းကြောင်းက ပို၍သာ ရှင်းလင်းလာမည်ဖြစ်သည်။ အကယ်၍ သင်သည် ဤလက်တွေ့ကျင့်သုံးမှု ဖြစ်စဉ်နှင့် အတွေ့အကြုံတို့ကို မဖြတ်သန်းရသေးဘဲ ဘုရားနှုတ်ကပတ်တော်နှင့်ပတ်သက်၍ တိုက်ရိုက်ဖြစ်သော အယူဝါဒနှင့်ဆိုင်သော နားလည်သဘောပေါက်ခြင်းသာ ရှိပါက သင်၏ တိုက်ရိုက် နားလည်မှုနှင့် သင်၏ ကိုယ်တိုင်တွေ့ကြုံမှုကြား၌ ခြားနားချက်ရှိသည်ဖြစ်၍ သင်ဟောပြောသမျှ အရာအားလုံးသည် အယူဝါဒများသာ ဖြစ်လိမ့်မည်။ အယူဝါဒများသည် မည်ကဲ့သို့ ပေါ်ပေါက်လာသနည်း။ လူတစ်ဦးသည် ဘုရားသခင်၏ နှုတ်ကပတ်တော်များအား လက်တွေ့ကျင့်သုံးခြင်းမရှိသည့်အပြင် အသက်တာအတွေ့အကြုံ မရှိဘဲ နားလည်ရုံ၊ ဆန်းစစ်ရုံ၊ ဘုရားသခင်၏ နှုတ်ကပတ်တော်များကို စကားလုံးအတိုင်း အနက်ဖွင့်ရုံမျှသာ ရှိသည့်အပြင် ဤအရာကို သွန်သင်သောအခါ အယူဝါဒများ ပေါ်ပေါက်လာခြင်းဖြစ်၏။ အယူဝါဒများသည် စစ်မှန်မှု ဖြစ်လာနိုင်သလော။ သင်သည် သမ္မာတရားအား လက်တွေ့ကျင့်သုံးခြင်း သို့မဟုတ် တွေ့ကြုံခြင်းမရှိလျှင် ၎င်းကို မည်သည့်အခါမျှ သင်နားလည်မည် မဟုတ်ပေ။ သမ္မာတရားအား စကားလုံးအတိုင်း အနက်ဖွင့်ပြခြင်းမျှသည် အစဥ်အမြဲ အယူဝါဒများသာလျှင် ဖြစ်ပေမည်။ သို့သော် သင်သည် သမ္မာတရားကို လက်တွေ့လုပ်ဆောင်လျှင် သင်သည် သင်၏ ဖောက်ပြန်ပျက်စီးမှုအချို့ကို ပယ်ချွတ်နေခြင်းဖြစ်ကာ သင်၏ ကယ်တင်ခြင်းဆီသို့ ခြေတစ်လှမ်းလှမ်းနေပြီး ဘုရားသခင်၏ သတ်မှတ်ချက်များနှင့် ပို၍နီးစပ်လာနေခြင်း ဖြစ်သည်။ ထိုသို့အားဖြင့် ထွက်ပေါ်လာသော ဉာဏ်ပညာ၊ အတွေးအမြင်များ၊ အကြံဉာဏ်များ၊ ခံစားချက်များနှင့် အစရှိသည်တို့သည် လက်တွေ့ကျလာလိမ့်မည်။ စစ်မှန်မှုကို မည်သို့ရရှိသနည်း။ ယင်းကို သမ္မာတရားအား လက်တွေ့လုပ်ဆောင်ခြင်းဟူသော အတွေ့အကြုံအားဖြင့် ရရှိသည်။ အကယ်၍ လူတစ်ဦးသည် သမ္မာတရားကို လက်တွေ့လုပ်ဆောင်ခြင်း မရှိလျှင် စစ်မှန်မှုကို မည်သည့်အခါမျှ ရရှိမည်မဟုတ်ပေ။ လူအချို့က “ကျွန်ုပ်သည် သမ္မာတရားအား လက်တွေ့ကျင့်သုံးခြင်း မရှိသော်လည်း လက်တွေ့ကျသော ဒေသနာများကို ဟောကြားနိုင်ပါသေး၏” ဟူ၍ ပြောကောင်းပြောကြမည်။ သင်ဟောပြောသည့် အကြောင်းအရာသည် လတ်တလောတွင် မှန်သယောင်ရှိပြီး အတော်ပင် လက်တွေ့ကျသယောင် ရှိသော်လည်း နောက်ပိုင်းတွင် ၎င်းတို့သည် လက်တွေ့လုပ်ဆောင်ခြင်းနှင့် သက်ဆိုင်သည့် လမ်းကြောင်း ရှိမည်မဟုတ်ပေ။ ဤအရာက သင်နားလည်သမျှ အရာအားလုံးသည် အယူဝါဒသာဖြစ်သေးသည်ကို သက်သေပြ၏။ သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်း မရှိဘဲ သင်၌ လက်တွေ့အတွေ့အကြုံလည်းမရှိ သို့မဟုတ် သမ္မာတရားအား သိနားလည်ခြင်းမရှိလျှင် အခြားတစ်စုံတစ်ဦး၌ သင်ယခင်က မစဉ်းစားခဲ့ဖူးသည့် အခြေအနေတစ်ခု ပေါ်လာသည့်အချိန်တွင် ၎င်းအား မည်ကဲ့သို့ဖြေရှင်းရမည်ကို သင်သိမည်မဟုတ်ပေ။ လူတစ်ဦးသည် သမ္မာတရားအား လက်တွေ့ကျင့်သုံးခဲ့သည့်အခါ ထိုသူအနေဖြင့် ၎င်းကို အမှန်တကယ်နားလည်ရန် မဖြစ်နိုင်ပေ။ ၎င်းတို့၏ သမ္မာတရားကို လက်တွေ့ကျင့်သုံးမှုအား တိုးမြှင့်ခြင်းဖြင့်သာလျှင် ၎င်းကို စစ်မှန်စွာနားလည်နိုင်ပြီး ထိုအခါမှသာလျှင် သမ္မာတရားအား လက်တွေ့ကျင့်သုံးခြင်း၏ အခြေခံသဘောတရားများကို ထိုသူတို့ နားလည်သဘောပေါက်နိုင်သည်။ သင်သည် သမ္မာတရားအား တွေ့ကြုံခံစားခြင်းမရှိလျှင် အယူဝါဒများကိုသာ သင်ဟောပြောနိုင်မည်မှာ မှန်ပေသည်။ သင်သည် စည်းမျဉ်းစည်းကမ်းများကို လိုက်နာသည့်အတိုင်းပင် အခြားသူများကို လိုက်နာရန် သင်ပြောလိမ့်မည်။ စစ်မှန်သော အသက်တာအတွေ့အကြုံမရှိဘဲ သင်သည် မည်သည့်အခါမျှ သမ္မာတရား၏ စစ်မှန်မှုကို သွန်သင်နိုင်မည် မဟုတ်ပေ။ သမ္မာတရားကို လက်တွေ့လုပ်ဆောင်ခြင်းသည် လေ့လာခြင်းနှင့် မတူပေ။ လေ့လာခြင်းဆိုသည်မှာ စာများနှင့် စကားစုများ၌ ကြိုးပမ်းအားထုတ်ခြင်းနှင့် သက်ဆိုင်သည်။ ယင်းမှာ မှတ်စုရေးသားခြင်း၊ အလွတ်ကျက်ခြင်း၊ ခွဲခြမ်းစိတ်ဖြာခြင်းနှင့် သုတေသနပြုခြင်းတို့ ပြုလုပ်ရုံမျှမက ကောင်းပေသည်။ သမ္မာတရားကို လက်တွေ့လုပ်ဆောင်ခြင်းကမူ ဖြောင့်ဖြောင့်ကြီးပင် ဆန့်ကျင်ဘက်ဖြစ်၏။ သင်သည် သမ္မာတရားကို နားလည်ခြင်းနှင့် အခြေခံစည်းမျဥ်းများအတိုင်း အရေးကိစ္စများကို ကိုင်တွယ်ခြင်း၏ ရလဒ်များကို ရရှိဖို့အတွက် လက်တွေ့ကျသည့် အတွေ့အကြုံအပေါ် မှီခိုရမည်။ သမ္မာတရားကို နားလည်သဘောပေါက်သည်နှင့်တစ်ပြိုင်နက် လက်တွေ့ကျင့်သုံးလိုသူ မည်သူမဆို ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်လိမ့်မည်။ သူတို့သည် သမ္မာတရားများကို လက်တွေ့လုပ်ဆောင်လေ၊ ဖောက်ပြန်ပျက်စီးသော စိတ်သဘောထားများကို ပယ်ဖျောက်နိုင်လေ ဖြစ်မည်။ သမ္မာတရားကို နားလည်သော်လည်း လက်တွေ့မကျင့်သုံးသော သူတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများမှ မည်သည့်အခါမှ လွတ်မြောက်လိမ့်မည် မဟုတ်ပေ။ ထို့အတွက်ကြောင့် သမ္မာတရားကို ရှာဖွေခြင်း၊ နားလည်ခြင်းနှင့် လက်တွေ့ကျင့်သုံးခြင်းသည် ဖောက်ပြန်ပျက်စီးသော စိတ်သဘောထားများကို ဖြေရှင်းရန်လမ်းကြောင်း ဖြစ်သည်။

၂၀၁၇ ခုနှစ်၊ ဒီဇင်ဘာလ ၁၁ ရက်


အကြင်သူသည် ဘာသာတရားကို ယုံကြည်ခြင်း၊ သို့မဟုတ် ဘာသာရေး ထုံးတမ်းဓလေ့များကို ပါဝင်လုပ်ဆောင်ခြင်းအားဖြင့် ကယ်တင်ခြင်းမခံရနိုင်ပေ

သင်တို့အနက်မှ လူအများစုသည် ဘာသာတရားမှ လွတ်မြောက်ကြပြီး နောက်ဆုံးသောကာလ ဘုရားသခင်၏ အမှုတော်ကို လက်ခံခဲ့ကြပြီဖြစ်သည်။ သင်သည် ဘုရားသခင်၏ နှုတ်ကပတ်တော်များကို နေ့စဉ် စားသောက်ပြီး၊ သိုးသငယ်၏ မင်္ဂလာပွဲသို့ တက်ရောက်ကာ စစ်မှန်သောနည်းလမ်းဖြင့် အုတ်မြစ်ချခဲ့ပြီဖြစ်သည်။ သင်သည် ဘုရားသခင်အတွက် စိတ်ရင်းမှန်ဖြင့် ကိုယ့်ကိုယ်ကိုယ်အသုံးခံကာ သူ၏ခွင့်ပြုချက်ကို ရရှိခဲ့ပြီဖြစ်သည်။ ယခုတွင် သင်တို့သည် ဘုရားသခင်အား ယုံကြည်ခြင်းနှင့်ဆိုင်သော သဘောတရားနှင့် ပတ်သက်၍ အဘယ်အသိပညာနှင့် နားလည်သဘောပေါက်ခြင်း ရှိသနည်း။ ယင်းတို့သည် ဘာသာတရား၌ သင်တို့ထားရှိခဲ့သော ဘုရားသခင်အား ယုံကြည်နားလည်မှုနှင့် မည်ကဲ့သို့ ကွာခြားသနည်း။ ယခုအခါတွင် သင်သည် ဘာသာတရားအား ယုံကြည်ခြင်းနှင့် ဘုရားသခင်အား ယုံကြည်ခြင်းဟူသည်မှာ အမှန်တကယ် မည်သည့်အရာဖြစ်သည်ကို သင်တို့အမှန်တကယ် နားလည်သလော။ ဘာသာတရားကို ယုံကြည်ခြင်းနှင့် ဘုရားသခင်ကို ယုံကြည်ခြင်းကြားတွင် ကွာခြားချက်တစ်ခုရှိသလော။ ကွာခြားချက်က မည်သည့်နေရာတွင် တည်ရှိသနည်း။ ဤမေးခွန်းများ၏ အကြောင်းရင်းအမှန်ကို သင်သိရှိခဲ့ပြီးပြီလော။ ဘာသာတရားကို ပုံမှန်အတိုင်း ယုံကြည်သူသည် မည်သို့သောလူစားမျိုး ဖြစ်သနည်း။ ၎င်းတို့သည် မည်သည့်အရာကို အာရုံစိုက်သနည်း။ ဘာသာတရားကို ယုံကြည်ခြင်းအား မည်သို့ အဓိပ္ပာယ်ဖွင့်ဆိုသင့်သနည်း။ ဘာသာတရားကို ယုံကြည်ခြင်းဟူသည်မှာ ဘုရားသခင်ရှိသည်ဟု အသိအမှတ်ပြုခြင်းဖြစ်ပြီး ဘာသာတရားကို ယုံကြည်သူများသည် ၎င်းတို့၏ အပြုအမူတွင် အပြောင်းအလဲတချို့ ပြုလုပ်သည်- ၎င်းတို့သည် လူတို့ကို ရိုက်ခြင်း၊ ဆဲဆိုခြင်းမရှိ။ လူတို့ကို ထိခိုက်စေသည့် မကောင်းသောအရာများကို မလုပ်ဆောင်ပေ။ အမျိုးမျိုးသော ပြစ်မှုများကို မကျူးလွန်၊ သို့မဟုတ် ဥပဒေကို မချိုးဖောက်ပေ။ တနင်္ဂနွေနေ့များတွင် ဘုရားကျောင်းသွားကြသည်။ ဤသူတို့မှာ ဘာသာတရားကို ယုံကြည်သူများဖြစ်ကြသည်။ ဤအရာမှာ ကောင်းစွာ ပြုမူနေထိုင်ခြင်းနှင့် စည်းဝေးပွဲများ မကြာခဏတက်ရောက်ခြင်းသည် လူတစ်ယောက်က ဘာသာတရားအပေါ် ယုံကြည်သည့် သက်သေဖြစ်သည် ဟုဆိုလိုသည်။ လူတို့က ဘာသာတရားကို ယုံကြည်သောအခါ ဘုရားသခင်ရှိသည်ဟု ၎င်းတို့က အသိအမှတ်ပြုသည်။ ဘုရားသခင်ကို ယုံကြည်ခြင်းသည် လူကောင်းဖြစ်ခြင်းဖြစ်သည်ဟု ၎င်းတို့က ထင်မြင်ကြသည်။ အပြစ်မပြုသရွေ့၊ မကောင်းသောအရာများကို မလုပ်သရွေ့ သေလွန်သောအခါ ကောင်းကင်ဘုံသို့ ရောက်နိုင်မည်ဖြစ်ပြီး ကောင်းမွန်သောအဆုံးသတ် ရှိလိမ့်မည်ဟု ထင်ကြသည်။ ၎င်းတို့၏ ယုံကြည်မှုသည် ၎င်းတို့ကို ဝိညာဉ်ရေးရာအဆင့်တွင် အာဟာရကို ပေးသည်။ ဤသို့အားဖြင့် ဘာသာတရားကို ယုံကြည်ခြင်းအား အောက်ပါအတိုင်းလည်း အဓိပ္ပာယ်သတ်မှတ်နိုင်သည်- ဘာသာတရားကို ယုံကြည်ခြင်းသည် လူတစ်ဦး၏ စိတ်နှလုံးတွင် ဘုရားသခင်တစ်ပါးရှိသည်ဟု အသိအမှတ်ပြုခြင်း၊ ၎င်းတို့သေလွန်သောအခါ ကောင်းကင်ဘုံသို့ရောက်နိုင်မည်ဟု ယုံကြည်ခြင်း၊ ၎င်းတို့၏ စိတ်နှလုံးတွင် ဝိညာဥ်ရေးရာ ထောက်တိုင်တစ်ခုရှိခြင်း၊ အပြုအမူ အနည်းငယ်ပြောင်းလဲခြင်းနှင့် လူကောင်းတစ်ဦးဖြစ်ခြင်းပင် ဖြစ်သည်။ ယင်းမှာ ထိုအရာနှင့် စပ်ဆိုင်သမျှတို့ဖြစ်၏။ ၎င်းတို့ယုံကြည်သည့် ဘုရားသခင်က တည်ရှိခြင်းရှိမရှိ၊ သူသည် သမ္မာတရားကို ဖော်ပြနိုင်ခြင်းရှိမရှိ၊ သူသည် ၎င်းတို့ကို မည်သည့်အရာကို တောင်းဆိုနေသည်တို့နှင့် ပတ်သက်၍ ၎င်းတို့ လုံးဝမသိပေ။ ၎င်းတို့သည် ဤအရာအားလုံးကို ကျမ်းစာ၏ သွန်သင်ချက်များအပေါ် အခြေခံပြီး ကောက်ချက်ချကာ စိတ်ကူးထင်မြင်ကြသည်။ ဤသည်မှာ ဘာသာတရားကို ယုံကြည်ခြင်းဖြစ်သည်။ ဘာသာတရားကို ယုံကြည်ခြင်းသည် အဓိကအားဖြင့် အပြုအမူဆိုင်ရာ ပြောင်းလဲခြင်းနှင့် ဝိညာဉ်အာဟာရကို လိုက်စားခြင်းဖြစ်သည်။ သို့သော် ထိုသို့သောလူတို့လျှောက်သော လမ်းကြောင်း၊ ကောင်းချီးများကို လိုက်စားသောလမ်းကြောင်းသည် မပြောင်းလဲပေ။ ဘုရားသခင်အပေါ် ယုံကြည်ခြင်းနှင့်ပတ်သက်ပြီး ၎င်းတို့၏ မှားယွင်းသောအမြင်များ၊ အယူအဆများနှင့် စိတ်ကူးများက မပြောင်းလဲသေးပေ။ ၎င်းတို့ ဖြစ်တည်မှု၏ အခြေခံအုတ်မြစ်၊ ၎င်းတို့၏အသက်တာ၌ လိုက်စားသည့် ပန်းတိုင်များနှင့် ဦးတည်ချက်တို့သည် ရိုးရာယဉ်ကျေးမှု၏ အယူအဆများ၊ ထင်မြင်ချက်များအပေါ်တွင် အခြေခံထားပြီး လုံးဝ မပြောင်းလဲပေ။ ဤသည်မှာ ဘာသာတရားကို ယုံကြည်သောသူတိုင်း၏ အခြေအနေဖြစ်သည်။ ဤသို့ဆိုလျှင် ဘုရားသခင်ကို ယုံကြည်ခြင်းသည် အဘယ်နည်း။ ဘုရားသခင်ကို ယုံကြည်ခြင်းအပေါ် ဘုရားသခင်၏ အဓိပ္ပာယ်သတ်မှတ်ချက်မှာ အဘယ်နည်း။ (ဘုရားသခင်၏ အချုပ်အခြာအာဏာကို ယုံကြည်ခြင်းဖြစ်သည်။) ယင်းမှာ ဘုရားသခင်၏ ဖြစ်တည်မှုနှင့် သူ၏ အချုပ်အခြာအာဏာကို ယုံကြည်ခြင်းဖြစ်သည်— ယင်းသည် အခြေခံအကျဆုံးအရာ ဖြစ်သည်။ ဘုရားသခင်ကို ယုံကြည်ခြင်းသည် ဘုရားနှုတ်ကပတ်တော်များကို အရေးစိုက်ခြင်း၊ ဘုရားနှုတ်ကပတ်တော်က တောင်းဆိုသည့်အတိုင်း ဖြစ်တည်ခြင်း၊ အသက်ရှင်ခြင်း၊ တာဝန်ထမ်းဆောင်ခြင်း၊ သာမန်လူ့သဘာဝ၏ လှုပ်ရှားမှုအားလုံးတွင် ပါဝင်လုပ်ဆောင်ခြင်းဖြစ်သည်။ ဆိုလိုသည်မှာ ဘုရားသခင်ကို ယုံကြည်ခြင်းသည် ဘုရားသခင်နောက်သို့ လိုက်ခြင်း၊ ဘုရားသခင်တောင်းဆိုသည့်အရာကို လုပ်ဆောင်ခြင်း၊ သူတောင်းဆိုသည့်အတိုင်း အသက်ရှင်ခြင်းဖြစ်သည်။ ဘုရားသခင်ကို ယုံကြည်ခြင်းသည် ဘုရားသခင်၏ လမ်းခရီးကို လိုက်လျှောက်ခြင်း ဖြစ်သည်။ ဘုရားသခင်ကို ယုံကြည်သောသူတို့ အသက်တာ၏ ပန်းတိုင်များနှင့် ဦးတည်ချက်သည် ဘာသာတရားကို ယုံကြည်သောသူများနှင့် လုံးဝ မကွဲပြားသလော။ ဘုရားသခင်ကို ယုံကြည်ခြင်း၌ မည်သည့်အရာ ပါဝင်သနည်း။ ယင်း၌ လူတို့သည် ဘုရားသခင်၏ နှုတ်ကပတ်တော်များကို နားထောင်နိုင်ခြင်းရှိမရှိ၊ သမ္မာတရားကို လက်ခံနိုင်ခြင်းရှိမရှိ၊ ဖောက်ပြန်ပျက်စီးသော စိတ်သဘောထားများကို ဖယ်ရှားခြင်းရှိမရှိ၊ ဘုရားသခင်နောက်လိုက်ရန် အရာရာကို စွန့်လွှတ်ခြင်းရှိမရှိနှင့် မိမိတို့၏ တာဝန်များ၌ သစ္စာစောင့်သိခြင်းတို့ ရှိမရှိတို့ ပါဝင်သည်။ ဤအရာတို့သည် ၎င်းတို့ ကယ်တင်ခံရနိုင်ခြင်းရှိမရှိနှင့် တိုက်ရိုက်ဆက်နွှယ်မှုရှိသည်။ ဘုရားသခင်၌ ယုံကြည်ခြင်း၏ အဓိပ္ပါယ်ကို ယခု သင်သိပြီ၊ သို့ဆိုလျှင် ဘုရားသခင်၌ ယုံကြည်ခြင်းကို မည်ကဲ့သို့ လက်တွေ့ကျင့်သုံးသင့်သနည်း။ ဘုရားသခင်သည် သူ့အား ယုံကြည်သူများထံမှ အဘယ်အရာကို တောင်းဆိုသနည်း။ (ရိုးသားသူများဖြစ်ရန်နှင့် သမ္မာတရားလိုက်စားရန်၊ စိတ်သဘောထား ပြောင်းလဲခြင်းနှင့် ဘုရားသခင်အား သိနားလည်ခြင်းတို့ကို လိုက်စားရန် တောင်းဆိုခြင်းဖြစ်သည်။) ဘုရားသခင်တွင် လူတို့၏ အပြင်ပန်းအပြုအမူအတွက် မည်သည့် တောင်းဆိုချက်များရှိသနည်း။ (လူတိုအား ဘာသာတရားကိုင်းရှိုင်းပြီး အပျော်မကျူးရန်နှင့် သာမန်လူ့သဘာဝအတိုင်း အသက်ရှင်ရန် သူတောင်းဆိုသည်။) လူတို့တွင် သူတော်စင်၏ အခြေခံကျင့်ဝတ် ရှိသင့်ပြီး သာမန်လူ့သဘာဝအတိုင်း အသက်ရှင်သင့်သည်။ သို့ဆိုလျှင် လူသည် သာမန်လူ့သဘာဝရှိရန် မည်သည့်အရာကို ပိုင်ဆိုင်ရမည်နည်း။ ဤသည်မှာ ယုံကြည်သူတစ်ဦးအနေဖြင့် လက်တွေ့ကျင့်သုံးရမည့် သမ္မာတရားများစွာနှင့် သက်ဆိုင်သည်။ ဤသမ္မာတရားစစ်မှန်မှုများအားလုံးကို ပိုင်ဆိုင်မှသာလျှင် သာမန်လူ့သဘာဝ ရှိလေသည်။ လူတစ်ဦးသည် သမ္မာတရားကို လက်တွေ့မလုပ်ဆောင်လျှင် ဘုရားသခင်ကို ယုံကြည်ပါသလော။ သမ္မာတရားကို လက်တွေ့မလုပ်ဆောင်ခြင်း၏ အကျိုးဆက်များက အဘယ်နည်း။ လူတို့သည် ကယ်တင်ခြင်းရရှိရန်၊ ဘုရားသခင်ကို ကျိုးနွံနာခံပြီး ဝတ်ပြုကိုးကွယ်ရန် ဘုရားသခင်ကို မည်သို့ပင် ယုံကြည်သင့်သနည်း။ ဤအရာအားလုံးသည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် သမ္မာတရားများစွာကို လက်တွေ့လုပ်ဆောင်ခြင်းနှင့် သက်ဆိုင်သည်။ ထို့ကြောင့် လူတစ်ဦးသည် ဘုရားသခင်၏ နှုတ်ကပတ်တော်များနှင့် သူ၏ တောင်းဆိုချက်များနှင့်အညီ ဘုရားသခင်ကို ယုံကြည်ရမည် ဖြစ်ပြီး၊ သူ၏ တောင်းဆိုချက်များနှင့်အညီ လက်တွေ့လုပ်ဆောင်ရမည် ဖြစ်သည်။ ဤသည်သာ ဘုရားသခင်၌ စစ်မှန်သောယုံကြည်ခြင်း ဖြစ်သည်။ ယင်းသည် ပြဿနာ၏ အရင်းအမြစ်ကို ရောက်သွားခြင်းဖြစ်၏။ သမ္မာတရားကို လက်တွေ့လုပ်ဆောင်ခြင်း၊ ဘုရားနှုတ်ကပတ်တော်ကို လိုက်လျှောက်ခြင်း၊ ဘုရားနှုတ်ကပတ်တော်နှင့်အညီ အသက်ရှင်ခြင်း၊ ဤသည်မှာ လူသားအသက်တာ၏ မှန်ကန်သော နည်းလမ်းဖြစ်သည်။ ဘုရားသခင်ကို ယုံကြည်ခြင်းသည် လူသားအသက်တာ၏ လမ်းကြောင်းနှင့် ဆက်နွှယ်သည်။ ဘုရားသခင်ကို ယုံကြည်ခြင်းသည် သမ္မာတရားများစွာနှင့် ဆက်နွှယ်သည်။ ဘုရားသခင်၏နောက်တော်သို့ လိုက်သူများသည် ဤသမ္မာတရားများကို နားလည်ရမည်။ ဤသမ္မာတရားကို နားမလည်၊ လက်မခံခဲ့လျှင် ဘုရားသခင်နောက်သို့ မည်သို့လိုက်နိုင်မည်နည်း။ ဘာသာတရားကို ယုံကြည်သောသူတို့သည် ဘုရားသခင်တစ်ပါးရှိသည်ဟု အသိအမှတ်ပြုရုံသာရှိပြီး ဘုရားသခင်ရှိသည်ဟု ၎င်းတို့က ယုံကြည်ကြသော်လည်း ဤသမ္မာတရားများကို ၎င်းတို့ နားမလည်သကဲ့သို့ လက်လည်းမခံကြပေ။ ထို့ကြောင့် ဘာသာတရားကို ယုံကြည်သောသူတို့သည် ဘုရားသခင်၏ နောက်တော်သို့လိုက်သောသူများ မဟုတ်ပေ။ ဘာသာတရား၌ ယုံကြည်ဖို့၊ အပြင်ပန်းအားဖြင့် ကောင်းမွန်စွာ ပြုမူရုံမျှ၊ ချုပ်တည်းရုံမျှ၊ စည်းမျဉ်းစည်းကမ်းများ လိုက်နာခြင်း ရှိရုံမျှနှင့် ဝိညာဥ်ရေးရာ အာဟာရရှိခြင်းမျှသည် အဆင်ပြေသည်။ အကယ်၍ တစ်ဦးတစ်ယောက်သည် ကောင်းကောင်းမွန်မွန် ပြုမူပြီး၊ သူ၏ ဝိညာဥ်အတွက် ထောက်တိုင်နှင့် အာဟာရရှိပါက၊ အသက်တာ၌ သူ၏ လမ်းကြောင်းသည် ပြောင်းလဲသလော။ (မပြောင်းလဲပါ။) ဘာသာတရားအား ယုံကြည်ခြင်းနှင့် ဘုရားသခင်အား ယုံကြည်ခြင်းက အတူတူဖြစ်သည်ဟု လူအချို့က ဆိုကြသည်။ သို့ဆိုလျှင် ထိုလူများသည် ဘုရားသခင်၏နောက်သို့ လိုက်ကြသလော။ ဘုရားသခင်၏ တောင်းဆိုချက်များအတိုင်း ဘုရားသခင်ကို ယုံကြည်ကြပါသလော။ သမ္မာတရားကို ၎င်းတို့ လက်ခံကြပြီလော။ အကယ်၍ တစ်စုံတစ်ယောက်သည် ဤအရာများကို မလုပ်ပါက ၎င်းတို့သည် ဘုရားသခင်ကို ယုံကြည်သူ သို့မဟုတ် သူ၏နောက်လိုက်များ မဟုတ်ပေ။ တစ်စုံတစ်ဦး၌ ဘာသာတရားအပေါ် ယုံကြည်ခြင်းက ပေါ်လွင်စေသည့် အသိသာဆုံးနည်းလမ်းမှာ ဘုရားသခင်၏ လက်ရှိအလုပ်နှင့် သူဖော်ပြသော သမ္မာတရားအား လက်ခံမှု ကင်းမဲ့ခြင်းပင်ဖြစ်သည်။ ဤသည်မှာ ဘာသာတရား၌ ယုံကြည်သူများကို ထင်ရှားစေသော စရိုက်လက္ခဏာဖြစ်သည်။ ၎င်းတို့သည် ဘုရားသခင်၏ နောက်လိုက်များ လုံးဝ မဟုတ်ကြပေ။ ဘာသာတရားကို ယုံကြည်ခြင်းသည် အမူအကျင့်ပြောင်းလဲမှုနှင့် ဝိညာဉ်ရေးဆိုင်ရာ အာဟာရကို လိုက်စားခြင်းသာဖြစ်သည်။ သမ္မာတရားတစ်ခုမှ မပါဝင်ပေ။ ထို့ကြောင့် ဘာသာရေးကို ယုံကြည်သူများသည် ၎င်းတို့၏ အသက်စိတ်သဘောထားတွင် ပြောင်းလဲမည် မဟုတ်သကဲ့သို့ သမ္မာတရားကို လက်တွေ့ကျင့်သုံးကြမည်မဟုတ်၊ သို့မဟုတ် ဘုရားသခင်၏ နှုတ်ကပတ်တော်များကို နားထောင်နိုင်ခြင်းနှင့် ကိုယ်တော်အား ကျိုးနွံနာခံနိုင်ခြင်း ရှိမည်မဟုတ်ပေ။ ဤအရာက ၎င်းတို့သည် ဘုရားသခင်နှင့်ပတ်သက်သော စစ်မှန်သည့် အသိပညာလည်း ရှိမည်မဟုတ်ကြောင်း အဆုံးအဖြတ်ပေးသည်။ လူတစ်ဦးသည် ဘာသာတရားကို ယုံကြည်သောအခါတွင် သူ၏ အကျင့်စာရိတ္တ အဘယ်မျှ ကောင်းမွန်သည်ဖြစ်စေ၊ ဘုရားသခင်အား သူ၏ အသိအမှတ်ပြုမှု အဘယ်မျှ ခိုင်ခံ့မြဲမြံသည်ဖြစ်စေ၊ ထို့အပြင် ကိုယ်တော်အားယုံကြည်ခြင်းသဘောတရားသည် အဘယ်မျှ မြင့်မားသည်ဖြစ်စေ သူသည် ဘုရားသခင်၏ နောက်လိုက်မဟုတ်ပေ။ သို့ဆိုလျှင် သူသည် မည်သူ့နောက်သို့ လိုက်သနည်း။ သူလိုက်နေသည်မှာ စာတန်ဖြစ်နေဆဲပင်။ သူ အသက်ရှင်နေထိုင်ခြင်း၊ လိုက်စားခြင်း၊ တောင့်တခြင်းနှင့် လက်တွေ့ကျင့်သုံးခြင်းအတွက် အခြေခံကား အဘယ်နည်း။ သူ၏ ဖြစ်တည်မှုသည် မည်သည့်အရာပေါ်၌ မူတည်သနည်း။ ဘုရားသခင်၏ နှုတ်ကပတ်တော်များတွင်ရှိသော သမ္မာတရားမဟုတ်သည်မှာ သေချာ၏။ သူသည် စာတန်၏ ဖောက်ပြန်သော စိတ်သဘောထားဖြင့် ဆက်လက်နေထိုင်ကာ၊ စာတန်၏ ယုတ္တိဗေဒနှင့် အတွေးအခေါ်အတိုင်း ကိုယ်တိုင် ကျင့်ကြံနေထိုင်သည်။ သူပြောသမျှမှာ သမ္မာတရား တစ်စက်မျှမရှိ၊ မုသားချည်းဖြစ်၏။ သူ၏ ဆိုးယုတ်သော စိတ်သဘောထားသည် မည်သည့်ပြောင်းလဲခြင်းမျှ မဖြစ်ပေါ်ခဲ့ဘဲ သူနာခံသည်မှာ စာတန်ပင်ဖြစ်နေသေးသည်။ အသက်တာ၊ တန်ဖိုးထားမှုများ၊ ကမ္ဘာလောကနှင့် ဆက်နွှယ်သည့်ပုံ၊ အမူအကျင့်ဆိုင်ရာ အခြေခံစည်းမျဉ်းများအပေါ် ၎င်းတို့၏ အမြင်သဘောထားများအားလုံးက စာတန်၏သဘောသဘာဝကို ထုတ်ဖော်ပြခြင်းများဖြစ်သည်။ သူ၏ အပြင်ပန်းအမူအကျင့်များသာ အနည်းငယ် ပြောင်းလဲသွားသော်လည်း သူ၏ အသက်တာလမ်းကြောင်း၊ ရှင်သန်နေသည့် နည်းလမ်းနှင့် အရာရာအပေါ် ရှုမြင်ပုံတို့မှာ လုံးဝ ပြောင်းလဲသွားခြင်းမရှိပေ။ အကယ်၍ တစ်စုံတစ်ယောက်သည် ဘုရားသခင်ကို စစ်မှန်သောယုံကြည်သူ ဖြစ်ပါက နှစ်အနည်းငယ်အတွင်း ထိုသူ၌ မည်သို့ပြောင်းလဲသွားမည်နည်း။ (ဘဝနှင့် တန်ဖိုးထားမှုများအပေါ် သူ၏အမြင်က ပြောင်းလဲသွားလိမ့်မည်။) ထိုလူ၏ ဖြစ်တည်မှု တကယ့်အခြေခံအုတ်မြစ်က ပြောင်းလဲသွားမည်ဖြစ်သည်။ သူ၏ တည်ရှိမှုအခြေခံအုတ်မြစ်က ပြောင်းလဲသွားလျှင်၊ သူ၏ဘဝအတွက် အခြေခံမှာ မည်သည့်အရာဖြစ်မည်နည်း။ (သူ၏အသက်တာသည် ဘုရားသခင်၏ နှုတ်ကပတ်တော်များနှင့် သမ္မာတရားအပေါ်တွင် အခြေခံမည်ဖြစ်သည်။) သို့ဆိုလျှင် ယခု သင်တို့သည် သင်တို့၏အပြောအဆိုနှင့် အပြုအမူများတွင် ဘုရားနှုတ်ကပတ်တော်နှင့်အညီ နေ့စဉ်နေ့တိုင်း အသက်ရှင်နေသလော။ သာဓကအားဖြင့်၊ သင်သည် လိမ်မပြောတော့ပေ- ယင်းသည် အဘယ့်ကြောင့်နည်း။ ယင်းအတွက် သင်၏အခြေပြုချက်မှာ အဘယ်နည်း။ (လူသည် ရိုးသားသူဖြစ်လာရန် ဘုရားသခင်၏ တောင်းဆိုချက်ဖြစ်သည်။) သင်သည် လိမ်ညာခြင်းနှင့် လှည့်ဖြားမှု၌ ပါဝင်ခြင်းကို ရပ်တန့်လိုက်သောအခါ ယင်းသည် ဘုရားသခင်၏ နှုတ်ကပတ်တော်များ၊ ရိုးသားသူဖြစ်ဖို့ တောင်းဆိုချက်နှင့် သမ္မာတရားကို အခြေခံခြင်းဖြစ်သည်။ သို့ဆိုလျှင် သင်လျှောက်နေသောဘဝလမ်းကြောင်းကမတူသည်မဟုတ်လော။

ယခု အကျဉ်းချုပ်ပြောရလျှင် ဘာသာတရားကို ယုံကြည်ခြင်းဟူသည် အဘယ်နည်း။ ဘုရားသခင်ကို ယုံကြည်ခြင်းဟူသည် အဘယ်နည်း။ ဤနှစ်ခုကြားက အဓိကကွာခြားချက်များမှာ အဘယ်နည်း။ ဘာသာတရားကို ယုံကြည်ခြင်းသည် ဘာသာတရားတစ်ခုတွင် ခိုင်မာသော ခံယူချက်ရှိခြင်း၊ ယင်း၏စည်းမျဉ်းစည်းကမ်းများကို လိုက်နာခြင်း၊ အခြားလူများနှင့် စာတန်ကိုနာခံခြင်းအပြင် စာတန်၏ အာဏာအောက်တွင် နေထိုင်ခြင်းဖြစ်သည်။ ဘုရားသခင်ကို ယုံကြည်ခြင်းသည် သူ၏နှုတ်ကပတ်တော်များကို လက်ခံခြင်း၊ သမ္မာတရားကို လက်ခံခြင်း၊ သူ၏အလုပ်ကို ကျိုးနွံနာခံခြင်းနှင့် သမ္မာတရားစည်းမျဉ်းများနှင့်အညီ မိမိ၏တာဝန်ကို ထမ်းဆောင်ခြင်းဖြစ်သည်။ ဤသည်မှာ ဘုရားသခင်နောက်သို့လိုက်ခြင်း ဖြစ်၏။ ဤအရာများသည် ဘာသာတရားကို ယုံကြည်ခြင်းနှင့် ဘုရားသခင်ကို ယုံကြည်ခြင်းတို့ကြားက အဓိက ခြားနားချက်များ ဖြစ်သည်။ သင်တို့သည် ဘုရားသခင်၏ အိမ်တော်၌ သင်၏တာဝန်များကို ထမ်းဆောင်စဉ် သင်တို့အချို့က သမ္မာတရားကို လက်ခံပြီး အနည်းငယ် ပြောင်းလဲသော်လည်း အချို့က သမ္မာတရားကို လက်မခံသည့်အပြင် မပြောင်းလဲပေ။ သို့ဖြစ်ရာ ထိုလူအမျိုးအစားနှစ်မျိုး၊ ဘာသာတရားကို ယုံကြည်သူများနှင့် ဘုရားသခင်၌ ယုံကြည်ခြင်းရှိသူများကို သင်တို့ခွဲခြားနိုင်သလော။ သော့ချက်မှာ လူတစ်ဦးသည် သမ္မာတရားကို လိုက်စားခြင်းရှိမရှိနှင့် မည်သည့်လမ်းကြောင်းအား သူရွေးချယ်လျှောက်လှမ်းသည်ကို ကြည့်ရန်ဖြစ်သည်။ သင်သည် ကောင်းသောအကျင့်၊ ဝိညာဉ်ရေးရာအာဟာရနှင့် စည်းမျဉ်းစည်းကမ်းများအား လိုက်နာခြင်းကို ကြိုးပမ်းအားထုတ်လျှင်၊ ထို့ပြင် သင်သည် သမ္မာတရားကို လုံးဝမလိုက်စားဘဲ အချို့သော အပြုအမူကောင်းတချို့ကို ပိုင်ဆိုင်သော်လည်း သမ္မာတရားစစ်မှန်မှုကို မပိုင်ဆိုင်သည့် လူကောင်းတစ်ယောက်၏ အပြင်ပန်းအရာများကိုသာ ကိုယ်ကျိုးအတွက် လိုက်စားနေပါကသင်ကဲ့သို့သော လူတစ်ဦးသည် အမှန်တကယ် မည်မျှ ကောင်းနိုင်မည်နည်း။ ထိုသို့သောလူ၏ ဖောက်ပြန်ပျက်စီးသော စိတ်သဘောထားနှင့် ၎င်းတို့၏ သဘာဝအနှစ်သာရသည် လုံးဝ ပြောင်းလဲခြင်းမရှိပေ။ ၎င်းတို့သည် ကောင်းမွန်စွာ စကားပြောကောင်း ပြောမည်ဖြစ်သော်လည်း စမ်းသပ်မှုများနှင့် ရင်ဆိုင်ရသောအခါ အခိုင်အမာ ရပ်တည်နိုင်မည်မဟုတ်ပေ။ ၎င်းတို့သည် ဘုရားသခင်ကိုပင် မကျေမနပ်ပြောပြီး သစ္စာဖောက်ကောင်း ဖောက်နိုင်သည်။ ဤသူတို့မှာ ဘာသာရေးကို ယုံကြည်သူများဖြစ်၏။ ဘုရားသခင်ကို ယုံကြည်သူများသည် သူဖော်ပြသော သမ္မာတရားအားလုံးကို လက်ခံနိုင်သည်။ ၎င်းတို့သည် သမ္မာတရားအတိုင်း ဆင်ခြင်သုံးသပ်နိုင်ပြီး မိမိတို့ကိုယ်ကို သိနိုင်သည်၊ စစ်မှန်စွာ နောင်တရကာ နောက်ဆုံးတွင် သမ္မာတရားကို လက်တွေ့ကျင့်သုံးနိုင်သည်၊ ဘုရားသခင်ကို ကျိုးနွံနာခံပြီးလျှင် ဘုရားသခင်၏ နှုတ်ကပတ်တော်များအားဖြင့် အသက်ရှင်နိုင်သည်။ စမ်းသပ်မှုများနှင့် ဆင်းရဲဒုက္ခများကို ရင်ဆိုင်ရသည့်အခါ ၎င်းတို့သည် အခိုင်အမာရပ်တည်နိုင်ပြီး၊ အံ့သြဖွယ်ရာ သက်သေခံချက်ပေးကာ ဘုရားသခင်၏နောက်သို့ အဆုံးတိုင်အောင် သစ္စာရှိရှိ လိုက်နိုင်သည်။ ဤသူတို့မှာ ဘုရားသခင်ကို အစစ်အမှန် ယုံကြည်သူများဖြစ်သည်။ ဤသည်မှာ ဘာသာတရားကို ယုံကြည်သူများနှင့် ဘုရားသခင်ကို ယုံကြည်သူများကြားက ခြားနားချက်ဖြစ်သည်။

သင်တို့အထဲ၌ ကောင်းကင်ဘုံ၌ရှိသော မရေရာသည့် ဘုရားသခင်တစ်ပါးကို သာလျှင် စိတ်နှလုံးထဲ၌ ယုံကြည်လင့်ကစား လူ့ဇာတိခံယူသော ဘုရားသခင်နှင့် ပတ်သက်သည့် အယူအဆများ အမြဲရှိသောသူ တစ်စုံတစ်ဦးရှိသလော။ ထိုသို့သောလူများ အမှန်တကယ်ရှိလျှင် ၎င်းတို့သည် ဘာသာတရားကို ယုံကြည်သူများ ဖြစ်ကြသည်။ ဘာသာတရားကို ယုံကြည်သူများသည် ၎င်းတို့၏ စိတ်နှလုံးထဲတွင် လူ့ဇာတိခံယူသော ဘုရားသခင်ကို အသိအမှတ်မပြု၊ အသိအမှတ်ပြုလျှင်ပင် ၎င်းတို့သည် ကိုယ်တော်နှင့်ပတ်သက်သော အယူအဆများ အမြဲရှိကြပြီး မည်သည့်အခါမျှ ကျိုးနွံနာခံနိုင်စွမ်းမရှိကြပေ။ ထိုသို့မဟုတ်လော။ အတိအကျပြောရလျှင် ထိုကဲ့သို့သောသူများသည် ဘုရားသခင်ကို ယုံကြည်သူများမဟုတ်ကြပေ။ ၎င်းတို့သည် ဘုရားသခင်ကို ယုံကြည်သည်ဟု ဆိုနိုင်သော်လည်း လက်တွေ့တွင် ဘာသာတရားကို ယုံကြည်သူများနှင့် များစွာ ကွာခြားခြင်းမရှိပေ။ ၎င်းတို့၏စိတ်နှလုံးထဲတွင် ၎င်းတို့ယုံကြည်သမျှသည် မရေရာသော ဘုရားသခင်တစ်ပါးသာ ဖြစ်သည်။ ၎င်းတို့သည် ဘာသာရေး အယူအဆများနှင့် စည်းမျဉ်းစည်းကမ်းများကို လိုက်နာသူများ ဖြစ်ကြသည်။ ထို့ကြောင့် သမ္မာတရားကို မလိုက်စားသောသူ၊ ကောင်းသောအကျင့်ကို ကျင့်ပြီး စည်းမျဉ်းစည်းကမ်းများ လိုက်နာခြင်းကိုသာ အာရုံစိုက်သောသူ၊ သမ္မာတရားကို လက်တွေ့မကျင့်သုံးသောသူနှင့် မိမိ၏စိတ်သဘောထား စိုးစဉ်းမျှ မပြောင်းလဲသည့် မည်သူဖြစ်စေ ထိုသူလုပ်ဆောင်နေသည်မှာ ဘာသာတရားကို ယုံကြည်နေခြင်းပင်ဖြစ်၏။ ဘာသာတရား၌ ယုံကြည်သူတို့ကို မည်သည့်အင်္ဂါရပ်က ခွဲခြားသိမြင်စေသနည်း။ (၎င်းတို့သည် အပြင်ပန်း ကျင့်သုံးမှုများနှင့် ကောင်းကောင်းမွန်မွန် ပြုမူနေပုံပေါက်ဖို့ကိုသာ အာရုံစိုက်ကြပါသည်။) ၎င်းတို့ လုပ်ဆောင်မှုများအတွက် စည်းမျဉ်းများနှင့် အခြေခံအကြောင်းရင်းတို့သည် အဘယ်နည်း။ (လောကီဆိုင်ရာ ဆက်ဆံမှုများအတွက် စာတန်ဆန်သော အတွေးအခေါ်များဖြစ်ပါသည်။) လောကီဆိုင်ရာ ဆက်ဆံမှုများအတွက် စာတန်ဆန်သော မည်သည့်အတွေးအခေါ်များနှင့် မည်သည့် ဆိုးယုတ်သော ဖောက်ပြန်ပျက်စီးသည့် စိတ်သဘောထားများ ရှိသနည်း။ ကလိမ်ကကျစ်ကျခြင်းနှင့် လှည့်ဖြားတတ်ခြင်း၊ စည်းမျဉ်းများကို လျစ်လျူရှုခြင်း၊ မာနထောင်လွှားခြင်းနှင့် စိတ်ကြီးဝင်ခြင်း၊ အရာခပ်သိမ်း၌ အဆုံးအဖြတ်ပေးခြင်း၊ သမ္မာတရားကို မည်သည့်အခါတွင်မျှ မရှာဖွေခြင်း သို့မဟုတ် ညီအစ်ကို မောင်နှမများနှင့် မည်သည့်အခါတွင်မျှ မိတ်သဟာယမပြုခြင်း၊ ထို့ပြင် အရေးယူဆောင်ရွက်နေချိန်တွင် မိမိ၏ကိုယ်ပိုင်အကျိုးစီးပွား၊ မိမိ၏ကိုယ်ပိုင်သိက္ခာနှင့် ဂုဏ်ဒြပ်တို့ကို အမြဲစဉ်းစားခြင်း၊ ဤအရာအားလုံးသည် ဆိုးယုတ်သော စိတ်သဘောထားအပေါ် အခြေခံ၍ လုပ်ဆောင်ခြင်းဖြစ်၏။ ယင်းမှာ စာတန်နောက်လိုက်ခြင်းဖြစ်သည်။ တစ်ဦးတစ်ယောက်သည် ဘုရားသခင်ကို ယုံကြည်သော်လည်း သူ၏နှုတ်ကပတ်တော်များကို နားထောင်လိုက်လျှောက်ခြင်း မရှိပါက၊ သမ္မာတရားကို လက်မခံပါက၊ သို့မဟုတ် သူ၏အစီအစဉ်များနှင့် စီစဉ်ညွှန်ကြားမှုများကို ကျိုးနွံနာခံခြင်း မရှိပါက၊ ၎င်းတို့သည် ကောင်းမွန်သည့် အပြုအမူအချို့ကိုသာ ပြသသော်လည်း ဇာတိပကတိကို မပုန်ကန်နိုင်ပါက၊ ၎င်းတို့၏ သိက္ခာ၊ သို့မဟုတ် အကျိုးစီးပွားများနှင့်သက်ဆိုင်၍ မည်သည့်အရာကိုမျှ မစွန့်ပစ်နိုင်ပါက၊ အပြင်ပန်းအားဖြင့် ၎င်းတို့သည် ၎င်းတို့၏တာဝန်ကို ထမ်းဆောင်နေကြသော်လည်း ၎င်းတို့၏ စာတန်ဆန်သော စိတ်သဘောထားများအားဖြင့် အသက်ရှင်ကြဆဲဖြစ်ပြီး၊ ၎င်းတို့၏ ဆိုးယုတ်သော ဒဿနအမြင်များနှင့် ဖြစ်တည်ခြင်း နည်းလမ်းများကို အနည်းငယ်မျှ မစွန့်လွှတ်သေး သို့မဟုတ် မပြောင်းလဲကြသေးပါက ၎င်းတို့ ဘုရားသခင်ကို ယုံကြည်သည်မှာ အဘယ်သို့ဖြစ်နိုင်မည်နည်း။ ယင်းမှာ ဘာသာတရား၌ ယုံကြည်ခြင်းဖြစ်သည်။ ထိုသို့သော လူတို့သည် အမှုအရာများကို စွန့်လွှတ်ပြီး၊ မိမိတို့ကိုယ်ကို အပေါ်ယံအားဖြင့် အသုံးခံကြသော်လည်း၊ ၎င်းတို့လျှောက်လှမ်းသည့် လမ်းကြောင်းနှင့် ၎င်းတို့လုပ်ဆောင်သမျှတိုင်း၏ အကြောင်းရင်းနှင့် အစကနဦးတို့ကိုကြည့်လျှင် ၎င်းတို့သည် ထိုအရာများကို ဘုရားသခင်၏ နှုတ်ကပတ်တော်များ သို့မဟုတ် သမ္မာတရားအပေါ် အခြေမခံကြပေ။ ထိုအစား ၎င်းတို့သည် ၎င်းတို့၏ ကိုယ်ပိုင်အယူအဆများနှင့် စိတ်ကူးစိတ်သန်းများ၊ ၎င်းတို့၏ ဓမ္မဓိဋ္ဌာန်မကျသော ယူဆချက်များ၊ ၎င်းတို့၏ ရည်မှန်းချက်များနှင့် စိတ်ဆန္ဒများအတိုင်း ဆက်လက်ပြုမူလုပ်ဆောင်ကြသည်။ စာတန်၏ ဒဿနအမြင်များနှင့် စိတ်သဘောထားများက ၎င်းတို့၏ ဖြစ်တည်ခြင်းနှင့် လုပ်ရပ်များ၏ အခြေခံအကြောင်းရင်းအဖြစ် အသုံးကျနေဆဲဖြစ်သည်။ သမ္မာတရားကို ၎င်းတို့နားမလည်သည့် ကိစ္စရပ်များတွင် ယင်းကို ၎င်းတို့ မရှာဖွေကြချေ။ သမ္မာတရားကို ၎င်းတို့နားလည်သည့် ကိစ္စရပ်များတွင် ယင်းကို ၎င်းတို့ လက်တွေ့မလုပ်ဆောင်ကြ၊ ဘုရားသခင်ကို ကြီးမြတ်သူအဖြစ် ဂုဏ်မပြုကြချေ၊ သို့မဟုတ် သမ္မာတရားကို တန်ဖိုးမထားကြချေ။ ၎င်းတို့သည် ဘုရားသခင်ကို အမည်ခံအားဖြင့်နှင့် နှုတ်အားဖြင့် ယုံကြည်ပြီး ဝန်ခံသော်လည်း၊ တာဝန်တစ်ရပ်ကို ထမ်းဆောင်ပြီး ဘုရားသခင်နောက်သို့ လိုက်နိုင်ပုံပေါ်သော်လည်း ၎င်းတို့သည် ၎င်းတို့ပြောသမျှနှင့် လုပ်သမျှတွင် ၎င်းတို့၏ ဆိုးယုတ်သောစိတ်ထားဖြင့် အသက်ရှင်နေကြသည်။ ၎င်းတို့ပြောသမျှနှင့် လုပ်ဆောင်သမျှ အရာများက ဖောက်ပြန်ပျက်စီးသော စိတ်သဘောထား၏ ထုတ်ဖော်ပြခြင်းသာဖြစ်၏။ ၎င်းတို့သည် အရာခပ်သိမ်း၌ သမ္မာတရားကို ရှာဖွေခြင်းနှင့် ကျိုးနွံနာခံခြင်း၏ သရုပ်သကန်မဆိုနှင့်၊ ဘုရားသခင်၏ နှုတ်ကပတ်တော်များကို ၎င်းတို့ လက်တွေ့ကျင့်သုံးနေကြောင်း သို့မဟုတ် တွေ့ကြုံခံစားနေကြောင်းပင် သင်တွေ့ရမည်မဟုတ်ပေ။ ၎င်းတို့၏ လုပ်ဆောင်ချက်များ၌ ၎င်းတို့၏ ကိုယ်ပိုင်အကျိုးစီးပွားကို ဦးစွာ ထည့်တကွက်စဉ်းစားပြီး ၎င်းတို့၏ တစ်ကိုယ်ရေ ဆန္ဒများနှင့် ရည်ရွယ်ချက်များကို ဦးစွာ ဖြည့်ဆည်းကြသည်။ ဤလူတို့သည် ဘုရားသခင်၏နောက်သို့ လိုက်သောသူများလော။ (မဟုတ်ပါ။) ပြီးလျှင် ဘုရားသခင်နောက် မလိုက်ကြသည့်လူများသည် ၎င်းတို့၏ စိတ်သဘောထားများတွင် ပြောင်းလဲမှုကို ရရှိနိုင်သလော။ (မရရှိနိုင်ပါ။) ပြီးလျှင် ၎င်းတို့သည် ၎င်းတို့၏ စိတ်သဘောထားများတွင် ပြောင်းလဲမှုကို မရရှိနိုင်ပါက ၎င်းတို့သည် သနားစဖွယ်ဖြစ်ကြသည် မဟုတ်လော။ ၎င်းတို့သည် ဘုရားသခင်၏ နှုတ်ကပတ်တော်များကို ကြားသိနားလည်ပြီး ဖြစ်သော်လည်း အရာရာကို လုပ်ဆောင်သောအခါ ၎င်းတို့၏ ကိုယ်ပိုင်ဆန္ဒများက ပြင်းထန်လွန်းလှသည်။ ၎င်းတို့သည် အခြေခံစည်မျဉ်းများနှင့်အညီ မဆိုထားဘိ၊ ဘုရားသခင်၏ နှုတ်ကပတ်တော်များနှင့်အညီ သို့မဟုတ် သမ္မာတရားအတိုင်း လက်တွေ့ကျင့်ကြံနိုင်စွမ်းမရှိကြပေ။ ဘုရားသခင်ကို နှစ်အတော်ကြာ ယုံကြည်ပြီးနောက်တွင် ၎င်းတို့သည် များစွာပို၍ လိုက်လျောညီထွေရှိလာပြီး များစွာပို၍ ယဉ်ကျေးသိမ်မွေ့လာပုံရသည်။ ၎င်းတို့တွင် ကောင်းမွန်သော အပြုအမူတို့ များစွာရှိပြီး ၎င်းတို့၏ ဝိညာဉ်ရေးအသက်တာများက အတော်လေး ပုံမှန်ဖြစ်ပုံရသည်။ အခြားသူများနှင့် ဆက်ဆံပုံတွင် ၎င်းတို့သည် မည်သည့်ကြီးကြီးမားမား ပြဿနာမျှ မရှိသည့်အပြင် အချို့သောတာဝန်များကို အတော်လေးထိရောက်စွာဖြင့် ထမ်းဆောင်သည်။ သို့သော် ၎င်းတို့၌ ပြဿနာတစ်ခုရှိကာ ယင်းက အဆိုးရွားဆုံးဖြစ်သည်။ ဤပြဿနာကား အဘယ်မှာရှိသနည်း။ ၎င်းတို့၏ စိတ်နှလုံးထဲ၌ပင်။ ၎င်းတို့သည် ဘုရားသခင်ကို နှစ်ပေါင်းမည်မျှများစွာ ယုံကြည်ခဲ့ကြစေကာမူ ဘုရားသခင်နှင့် ပုံမှန်ဆက်ဆံရေးကို မထူထောင်ခဲ့ကြပေ။ ၎င်းတို့သည် မည်သည့်အရာကို လုပ်သည်ဖြစ်စေ၊ ၎င်းတို့တွင် မည်သို့ဖြစ်ပျက်ပါစေ ၎င်းတို့ ပထမဆုံးစဉ်းစားသည်မှာ “ကျွန်ုပ် ဘာလုပ်ချင်သနည်း။ ကျွန်ုပ်၏ အကျိုးစီးပွားက မည်သည့်အရာဖြစ်ပြီး မည်သည့်အရာ မဖြစ်သနည်း။ ကျွန်ုပ် ဤသို့ထိုသို့ ပြုလုပ်လျှင် ဘာဖြစ်နိုင်မည်နည်း” ဟူ၍ဖြစ်ပြီး ဤသည်တို့မှာ ၎င်းတို့ဦးစွာ ထည့်တွက်သည့် အရာများဖြစ်သည်။ ၎င်းတို့သည် မည်သည့်ကျင့်သုံးမှုမျိုးက ဘုရားသခင်ကို ဘုန်းတော်ထင်ရှားစေပြီး သူ့အား သက်သေခံမည်၊ သို့မဟုတ် ဘုရားသခင်၏ ရည်ရွယ်ချက်များကို ပြည့်စုံစေမည်ကို ထည့်သွင်းစဉ်းစားခြင်း မပြုသည်သာမက ဘုရားသခင်၏ တောင်းဆိုချက်များက မည်သည့်အရာဖြစ်ပြီး သူ၏ နှုတ်ကပတ်တော်များက မည်သည့်အရာပြောသည်ကို ရှာဖွေရန် ဆုတောင်းခြင်းလည်း မပြုကြပေ။ ၎င်းတို့သည် ဘုရားသခင်၏ရည်ရွယ်ချက်များ သို့မဟုတ် တောင်းဆိုချက်များကိုသာမက ဘုရားသခင်ကို ကျေနပ်စေရန်အတွက် လူတို့ မည်ကဲ့သို့ လက်တွေ့လုပ်ဆောင်ရမည်ကို မည်သည့်အခါမျှ အရေးမစိုက်ပေ။ ၎င်းတို့သည် တစ်ခါတစ်ရံ ဘုရားသခင်ရှေ့တွင် ဆုတောင်းပြီး ကိုယ်တော်နှင့် မိတ်သဟာယဖွဲ့ကောင်းဖွဲ့နိုင်သော်လည်း ၎င်းတို့သည် သမ္မာတရားကို စိတ်ရင်းမှန်ဖြင့် ရှာဖွေခြင်းမဟုတ်ဘဲ မိမိတို့ကိုယ်ကို စကားပြောရုံမျှသာ ပြောခြင်းဖြစ်သည်။ ၎င်းတို့သည် ဘုရားသခင်ထံ ဆုတောင်းပြီး သူ၏ နှုတ်ကပတ်တော်များကို ဖတ်ရှုသောအခါ ၎င်းတို့သည် လက်တွေ့ဘဝတွင် တွေ့ကြုံရသည့် ကိစ္စရပ်များနှင့် မဆက်စပ်ပေ။ ထို့ကြောင့် ဘုရားသခင်စီစဉ်ပေးသည့် ပတ်ဝန်းကျင်တွင် ၎င်းတို့သည် သူ၏ အချုပ်အခြာအာဏာ၊ အစီအစဉ်များနှင့် ကြိုးကိုင်မှုတို့ကို မည်သို့ သဘောထားပြုမူကြသနည်း။ မိမိတို့၏ အလိုဆန္ဒများကို မဖြည့်ဆည်းပေးသော အရာများနှင့် ရင်ဆိုင်ရသောအခါ ယင်းတို့ကို ရှောင်ရှားကြပြီး ၎င်းတို့၏ စိတ်နှလုံးထဲတွင် တွန်းလှန်ကြသည်။ မိမိတို့၏အကျိုးစီးပွားကို ဆုံးရှုံးစေသော သို့မဟုတ် ၎င်းတို့၏ အကျိုးစီးပွား၏ ပြည့်ဝစေခြင်းကို တားဆီးပေးသော အရာများနှင့် ရင်ဆိုင်ရသောအခါ ၎င်းတို့သည် နည်းလမ်းပေါင်းစုံဖြင့် ထွက်ပေါက်ရှာကာ မိမိတို့၏ အကျိုးအမြတ်ကို အမြင့်ဆုံးရရှိအောင် ကြိုးပမ်းပြီး ဆုံးရှုံးမှုမှန်သမျှကို ရှောင်ရှားရန် ကြိုးစားကြသည်။ ၎င်းတို့သည် ဘုရားသခင်၏ရည်ရွယ်ချက်များကို ဖြည့်ဆည်းရန်မရှာဖွေဘဲ ၎င်းတို့၏ကိုယ်ပိုင် ဆန္ဒများကိုသာရှာသည်။ ဤသည်မှာ ဘုရားသခင်ကို ယုံကြည်ခြင်းလော။ ထိုသို့သောလူများသည် ဘုရားသခင်နှင့် ဆက်ဆံရေးရှိပါသလော။ မရှိကြချေ။ ၎င်းတို့သည် ယုတ်ညံ့သော၊ ညစ်ပေသော၊ ခေါင်းမာသော၊ အရုပ်ဆိုးသောပုံစံဖြင့် နေထိုင်ကြသည်။ ၎င်းတို့သည် ဘုရားသခင်နှင့် ဆက်ဆံရေးမရှိရုံသာမက ဘုရားသခင်၏ အချုပ်အခြာအာဏာနှင့် အစီအစဉ်များကိုလည်း နေရာတိုင်းအချိန်တိုင်းတွင် ဆန့်ကျင်ဘက်ပြုကြသည်။ ၎င်းတို့က “ဘုရားသခင်သည် ကျွန်ုပ်ဘဝ၌ အရာအားလုံးကို အချုပ်အခြာအာဏာကိုင်စွဲပြီး စိုးစံပါစေသော။ ဘုရားသခင်သည် ရာဇပလ္လင်ကို သိမ်းယူ၍ ကျွန်ုပ်စိတ်နှလုံးထဲ၌ အုပ်စိုးခြင်းငှာ ကျွန်ုပ်အလိုရှိ၏၊ ဘုရားသခင်၏ အစီအစဉ်များနှင့် ကြိုးကိုင်မှုများကို ကျိုးနွံနာခံလိုစိတ်ရှိ၏။” ဟု မကြာခဏ ဆိုကြ၏။ သို့သော်လည်း ၎င်းတို့ကြုံတွေ့ရသော အရာများက မိမိတို့၏ အကျိုးစီးပွားကို ထိခိုက်နစ်နာစေသောအခါ ကျိုးနွံနာခံခြင်း မရှိနိုင်ပေ။ ဘုရားသခင် စီစဉ်ပေးသည့် ပတ်ဝန်းကျင်ထဲတွင် သမ္မာတရားကို ရှာဖွေမည့်အစား ထိုပတ်ဝန်းကျင်မှ လှည့်ထွက်ရန်နှင့် လွတ်မြောက်ရန် ကြိုးပမ်းကြသည်။ ၎င်းတို့သည် ဘုရားသခင်၏ အစီအစဉ်များနှင့် ကြိုးကိုင်မှုများကို ကျိုးနွံနာခံခြင်း မပြုလိုကြသော်လည်း ၎င်းတို့၏ အကျိုးစီးပွားများကို မထိခိုက်စေသရွေ့ မိမိတို့၏ အလိုဆန္ဒအတိုင်းသာ လုပ်ဆောင်လိုကြသည်။ ၎င်းတို့၏ကိုယ်ပိုင် အကျိုးစီးပွား၊ ၎င်းတို့၏ကိုယ်ပိုင် အခြေအနေများနှင့် ၎င်းတို့၏ကိုယ်ပိုင် စိတ်နေစိတ်ထားများနှင့် ခံစားချက်များကိုသာ အရေးစိုက်ကာ ဘုရားသခင်၏ရည်ရွယ်ချက်များကို လုံးဝ လျစ်လျူရှုကြသည်။ ဤသည်မှာ ဘုရားသခင်ကို ယုံကြည်နေခြင်းလော။ (မဟုတ်ပါ။) ၎င်းတို့စိတ်နှလုံးထဲတွင် ဘုရားသခင်သည် ၎င်းတို့အတွက် မည်သည့်အရာနည်း။ သူသည် ဒဏ္ဍာရီတစ်မျိုးမဟုတ်လော။ သူသည် ဝိညာဉ်ရေးဆိုင်ရာ အာဟာရတစ်မျိုး မဟုတ်လော။ ဘုရားသခင်သည် ပြင်ပလူဖြစ်ပြီး ၎င်းတို့အတွက် သူစိမ်းဖြစ်သည်။ အားလုံးအဆင်ပြေသောအခါ ဘုရားသခင်သည် ၎င်းတို့၏ အချုပ်အခြာအာဏာ၊ ၎င်းတို့၏အရာခပ်သိမ်း ဖြစ်သည်။ သို့ရာတွင် ဘုရားသခင်သည် ၎င်းတို့အတွက် အကျိုးမရှိ၊ သို့မဟုတ် ၎င်းတို့၏ အကျိုးစီးပွား သို့မဟုတ် ၎င်းတို့၏ဂုဏ်သိက္ခာကို ပျက်စီးစေကာ ၎င်းတို့အား ပြုပြင်ခြင်းခံရစေပါက သို့မဟုတ် စမ်းသပ်မှုများနှင့် ဆင်းရဲဒုက္ခကို ရင်ဆိုင်ကြုံတွေ့နေရပါက ၎င်းတို့ မည်သို့တုံ့ပြန်မည်နည်း။ ထွက်ပြေးလွတ်မြောက်မည်၊ ခုခံမည်၊ ငြင်းပယ်မည်၊ ပြီးလျှင် မကျေမနပ်ပြောဆိုခြင်းပင် ပြုမည်။ တချို့လူတို့က ကျယ်ကျယ်လောင်လောင် ပြောဆိုခြင်း မရှိနိုင်သော်လည်း ၎င်းတို့၏ နှလုံးသားထဲတွင် နာကျင်ခြင်း၊ စိတ်မသက်မသာဖြစ်ခြင်းနှင့် အပျက်သဘောဆောင်ခြင်းတို့ကို ခံစားကြရသည်။ အပျက်သဘောဆောင်ခြင်းဟူသည် အဘယ်အရာကို ဆိုလိုသနည်း။ ဆိုလိုသည်မှာ ၎င်းတို့သည် ၎င်းတို့၏ စိတ်နှလုံးထဲတွင် သမ္မာတရားကို လက်မခံဘဲ အမြဲတမ်း ခုခံပြီးလျှင် ဘုရားသခင်ကို ပုန်ကန်သည်ကို ဆိုလိုသည်။ အချို့သောလူများသည် စမ်းသပ်မှုများနှင့် စစ်ဆေးခြင်းကို လက်မခံကြဘဲ ထိုသို့သောအရာများကို လုပ်ဆောင်ခြင်းသည် ဘုရားသခင်နှင့် မသင့်တော်ဟု ထင်မှတ်ကြသည်။ အဆင်းနီသော နဂါးကြီး၏ ဖမ်းဆီးခြင်းနှင့် နှိပ်စက်ညှဉ်းပန်းမှုဖြစ်သော အခက်အခဲတစ်ခုခုကို ကြုံရသောအခါ အချို့သောသူများက ဘုရားသခင်သည် ၎င်းတို့အပေါ် တရားမျှတမှုမရှိဟု မိမိကိုယ်ကို ညည်းညူကြသည်။ ဤစိတ်ထားကို သင်တို့ မည်သို့ထင်ကြသနည်း။ အကယ်၍ ၎င်းတို့သည် ဘုရားသခင်က ၎င်းတို့အား ဆင်းရဲဒုက္ခဖြစ်စေသောအခါတွင် ၎င်းတို့၏ တိုင်ကြားချက်များကို ပွင့်ပွင့်လင်းလင်း ထုတ်ဖော်ပြောဆိုနိုင်ပါက သူသည် ၎င်းတို့ယုံကြည်သော ဘုရားသခင် ဖြစ်နေနိုင်သေးသလော။ ၎င်းတို့ ကျိုးနွံနာခံနိုင်ခြင်း မရှိလျှင် သူသည် ၎င်းတို့၏ ဘုရားသခင် မဟုတ်သောကြောင့် ၎င်းတို့သည် သူ့ကို ခုခံဝံ့ကြသည်။ ၎င်းတို့သည် ဘုရားသခင်မှလွဲ၍ အခြားဘုရားရှိရန် ဆန္ဒရှိကြပြီး “ကိုယ်တော်သည် ကျွန်ုပ်တွေးသမျှနှင့် လုပ်သမျှကို ကျွန်ုပ်၏ နှစ်သက်မှုများအတိုင်း အတိအကျ အမှန်တကယ် ဖြစ်ပွားစေမည်ဆိုလျှင် ထိုမှသာလျှင် သူသည် ဘုရားသခင် ဖြစ်လိမ့်မည်။ ယင်းသည်သာလျှင် သူ၏ အစီအစဉ်များနှင့် ကြိုးကိုင်မှု ဖြစ်လိမ့်မည်။ အကယ်၍ ဘုရားသခင်သည် ကျွန်ုပ်၏ အလိုဆန္ဒနှင့် မကိုက်ညီဘဲ ကျွန်ုပ်၏အကြိုက်နှင့် စိတ်ကူးများကို အမြဲဆန့်ကျင်နေပါက ကျွန်ုပ်သည် သူ့ကို ကျိုးနွံနာခံနိုင်မည် မဟုတ်သည့်အပြင် သူသည် ကျွန်ုပ်၏ဘုရားသခင် မဟုတ်ပေ။ သူသည် ဘုရားသခင်ဖြစ်လျှင် လူတို့ကို ကျေနပ်စေသင့်သည်။ လူတို့သည် ဘုရားသခင် ချစ်မြတ်နိုးသူများဖြစ်သဖြင့် ဘုရားသခင်က ၎င်းတို့ကို ကာကွယ်ရန်နှင့် မြတ်နိုးရန်အတွက် အရာရာကို ပြုလုပ်ပေးသင့်သည်။ သူသည် ၎င်းတို့ကို အခက်အခဲများ၊ စမ်းသပ်မှုများနှင့် အနှောင့်အယှက်များကို အဘယ်သို့ တွေ့ကြုံစေမည်နည်း” ဟု စဉ်းစားကြသည်။ ဤသည်မှာ လူအများစု၏ စိတ်နှလုံးထဲတွင် ဘုရားသခင်အပေါ်ထားရှိသော သဘောထားမဟုတ်လော။ ဤသည်မှာ အမှန်ပင် ထိုသို့ဖြစ်၏။ လူအများစုအနေဖြင့် ၎င်းတို့တွင် ပြဿနာမရှိသောအခါ ၎င်းတို့အတွက် အရာရာချောမွေ့နေသည့်အချိန်တွင် ၎င်းတို့က ဘုရားသခင်သည် တန်ခိုးကြီးမားသည်၊ ဖြောင့်မတ်ပြီး ချစ်ခင်ဖွယ်ဖြစ်သည်ဟု ခံစားကြရသည်။ ဘုရားသခင်က ၎င်းတို့ကို စစ်ဆေးသည့်အခါ၊ ၎င်းတို့ကို ပြုပြင်သည့်အခါ၊ ၎င်းတို့ကို ပြစ်တင်ဆုံးမပြီး ဆုံးမပဲ့ပြင်သည့်အခါ၊ ၎င်းတို့၏ ကိုယ်ပိုင်အကျိုးစီးပွားများကို ဘေးဖယ်ထားဖို့၊ ဇာတိပကတိကို ပုန်ကန်ပြီး သမ္မာတရားကို လက်တွေ့လုပ်ဆောင်ဖို့ ၎င်းတို့ကို သူတောင်းဆိုသည့်အခါ၊ ၎င်းတို့အပေါ် ဘုရားသခင်အမှုပြုပြီး ၎င်းတို့၏ ကံကြမ္မာများနှင့် ၎င်းတို့၏ အသက်တာများအပေါ် စီစဉ်ညွှန်ကြားချိန်ပြီး အုပ်ချုပ်သောအခါ၊ ၎င်းတို့၏ ပုန်ကန်တတ်ခြင်းက ပေါ်ထွက်လာပြီးနောက် ၎င်းတို့နှင့် ဘုရားသခင်ကြားတွင် အပိုင်းအခြားတစ်ခု ဖြစ်လာကာ ၎င်းတို့နှင့် ဘုရားသခင်ကြားတွင် သဘောထားကွဲလွဲမှုနှင့် ကွာဟချက်တစ်ခုကို ဖန်တီးလေသည်။ ထိုသို့သောအချိန်ကာလများတွင်၊ ၎င်းတို့၏ စိတ်နှလုံးများ၌၊ ဘုရားသခင်သည် အနည်းငယ်မျှ ချစ်ခင်ဖွယ် မဖြစ်ပေ။ သူလုပ်ဆောင်သည့်အရာက ၎င်းတို့၏ စိတ်ဆန္ဒကို မဖြည့်ဆည်းသည့်အတွက် သူသည် လုံးဝ တန်ခိုးမကြီးမားပေ။ ဘုရားသခင်က ၎င်းတို့ကို ဝမ်းနည်းစေသည်။ ၎င်းတို့ကို သူစိတ်ပျက်စေသည်။ သူသည် ၎င်းတို့ထံ နာကျင်မှုနှင့် ဆင်းရဲဒုက္ခကို ဆောင်ကြဉ်းသည်။ သူသည် ၎င်းတို့ကို ငြိမ်းအေးသက်သာမှု မရှိခြင်းကို ခံစားစေသည်။ ထို့ကြောင့် ၎င်းတို့သည် ဘုရားသခင်ကို လုံးဝ ကျိုးနွံနာခံခြင်းမရှိကြပေ၊ ထိုအစား သူ့ကို ပုန်ကန်ကာ ရှောင်ရှားကြလေသည်။ ဤအရာကို လုပ်ဆောင်ရာတွင် ၎င်းတို့သည် သမ္မာတရားကို လက်တွေ့လုပ်ဆောင်နေကြခြင်း ဖြစ်သလော။ ၎င်းတို့သည် ဘုရားသခင်၏ လမ်းခရီးနောက် လိုက်နေကြခြင်း ဖြစ်သလော။ ဘုရားသခင်နောက်ကို ၎င်းတို့လိုက်နေကြသလော။ မလိုက်ကြပေ။ ဘုရားသခင်၏အလုပ်နှင့် ပတ်သက်သည့် သင်၏အယူအဆများနှင့် စိတ်ကူးထင်မြင်မှုများက မည်မျှများပြားနေပါစေ၊ ထို့ပြင် ယခင်က သင်၏ ကိုယ်ပိုင်အလိုဆန္ဒအတိုင်း သင်မည်မျှပြုမူခဲ့ပြီး ဘုရားသခင်ကို ဆန့်ကျင်ပုန်ကန်ခဲ့ပါစေ၊ သမ္မာတရားကို သင်အမှန်တကယ် လိုက်စားပြီး ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံကာ၊ ယင်းတို့၏ ပြုပြင်ခံရခြင်း ရှိပါက၊ သူစီစဉ်ညွှန်ကြားသည့် အရာတိုင်းတွင် သင်သည် ဘုရားသခင်၏ လမ်းခရီးကို လိုက်လျှောက်နိုင်ပါက၊ သူ၏ နှုတ်ကပတ်တော်များကို အရေးစိုက်နိုင်ပါက၊ သူ၏ရည်ရွယ်ချက်များကို သဘောပေါက်ဖို့ သင်ယူနိုင်ပါက၊ သူ၏နှုတ်ကပတ်တော်များနှင့် သူ၏ လိုအင်ဆန္ဒများနှင့်အညီ လက်တွေ့လုပ်ဆောင်နိုင်ပြီး ရှာဖွေခြင်းအားဖြင့် ကျိုးနွံနာခံနိုင်ပါက၊ ထို့ပြင် သင်၏ကိုယ်ပိုင်အလို၊ စိတ်ဆန္ဒများ၊ စဉ်းစားဆင်ခြင်ခြင်းများနှင့် ဘုရားသခင်ကို ထိပ်တိုက်ရင်ဆိုင်ခြင်း မရှိပါကထိုအခါ သင်သည် ဘုရားသခင်နောက် လိုက်နေခြင်း ဖြစ်၏။ ဘုရားသခင်နောက် သင်လိုက်သည်ဟု ပြောကောင်းပြောနိုင်သော်လည်း အကယ်၍ အရာရာကို သင်၏ ကိုယ်ပိုင်အလိုအတိုင်း လုပ်ဆောင်ပြီး သင်၏ ကိုယ်ပိုင်ရည်မှန်းချက်များနှင့် သင်၏ ကိုယ်ပိုင်အစီအစဉ်များဖြင့် ယင်းကို ဘုရားသခင်အား လုပ်ဆောင်ခွင့်မပေးပါက ဘုရားသခင်သည် သင်၏ဘုရားသခင် ဖြစ်နေသေးသလော။ မဖြစ်တော့ချေ။ ဘုရားသခင်က သင်၏ဘုရားသခင် မဟုတ်ပါက၊ ဘုရားသခင်နောက် သင်လိုက်သည်ဟု ပြောသည့်အခါ ဤသည်တို့မှာ အနှစ်မဲ့သော စကားများဖြစ်သည် မဟုတ်လော။ ထိုသို့သော စကားများသည် လူတို့ကို လှည့်စားဖို့ ကြိုးပမ်းမှုတစ်ခု ဖြစ်သည် မဟုတ်လော။ သင်သည် ဘုရားသခင်နောက်လိုက်သည်ဟု ပြောကောင်းပြောနိုင်သော်လည်း၊ အကယ်၍ သင်၏လုပ်ရပ်များနှင့် ဆောင်ရွက်ချက်များ၊ ဘဝနှင့် တန်ဖိုးထားမှုများနှင့် ပတ်သက်သည့် သင်၏အမြင်၊ သင်၏သဘောထားနှင့် ကိစ္စရပ်များကို သင်ဖြေရှင်းပြီး ကိုင်တွယ်သည့် အခြေခံမူအားလုံးတို့သည် စာတန်ထံမှ လာသည်ဆိုလျှင်အကယ်၍ သင်သည် ဤအရာအားလုံးကို စာတန်၏ ပညတ်များနှင့် ဆင်ခြင်တွေးခေါ်မှုစနစ်တို့နှင့်အညီ လုံးဝကိုင်တွယ်သည်ဆိုလျှင် သင်သည် ဘုရားသခင်၏ နောက်လိုက်တစ်ဦး ဖြစ်သလော။ (မဟုတ်ပါ။) သခင်ယေရှုသည် ဆင်းရဲဒုက္ခ များစွာခံရ၍ အသေသတ်ခြင်းခံရပြီး သုံးရက်မြောက်သောနေ့၌ တစ်ဖန်ထမြောက်မည်ဖြစ်ကြောင်း သူ၏တပည့်တော်များအား အသိပေးသောအခါ ပေတရုက သခင်ယေရှုအား “သခင်၊ ကိုယ်တော်၌ ဤသို့မဖြစ်ပါစေနှင့်။ ဤအမှုသည် ကိုယ်တော်၌ မရောက်ရာ” (ရှင်မဿဲခရစ်ဝင် ၁၆:၂၂) ဟု ပြောခဲ့သည်ကို သင်သိပေသည်။ သခင်ယေရှုသည် ပေတရုကို မည်ကဲ့သို့ ဖြေကြားခဲ့သနည်း။ (“အချင်းရန်သူ၊ ငါ့နောက်သို့ဆုတ်လော့” (ရှင်မဿဲခရစ်ဝင် ၁၆:၂၃) ဟုပြောခဲ့သည်။) ထိုအချိန်တွင် ပေတရုပြုခဲ့သည့်အရာအပေါ် သခင်ယေရှု၏ အဓိပ္ပာယ်ဖွင့်ချက်က အဘယ်နည်း။ (စာတန်၏အလုပ်ဟူ၍ပင်။) သူက ဤအရာသည် စာတန်၏အလုပ်ဖြစ်သည်ဟု အဘယ့်ကြောင့်ဆိုခဲ့သနည်း။ ပေတရုက စာတန်လော။ ပေတရုသည် သခင်ယေရှု လုပ်ဆောင်ချက်များ၏ အရေးပါမှုကို နားမလည်သကဲ့သို့ သူ၏ ကိုယ်ပိုင်လက္ခဏာကိုလည်း သတိမပြုမိခဲ့ပေ။ ထို့ကြောင့် သူသည် သခင်ယေရှုအား ဘုရားသခင်၏အလိုတော်ကို လိုက်လျှောက်ခြင်းမှ တားဆီးရန် ကြိုးပမ်းလျက် ၎င်း၏ကိုယ်စား စကားပြောသော စာတန်အတွက် အာဘော်ဖြစ်လာခဲ့သည်။ ဘုရားသခင်၏ရှုထောင့်မှ ပေတရုသည် စာတန်အတွက် စကားပြောခွက်ဖြစ်လာခဲ့သည်။ လူတစ်ဦးသည် အပြင်ပန်းအားဖြင့်သာ အရာရာကို စွန့်ပယ်ထားပြီး ၎င်းတို့၏ တာဝန်များကို ထမ်းဆောင်နေဟန်တူကာ ဘုရားသခင်နောက်သို့ လိုက်နေပုံရသော်လည်း ၎င်းတို့၏ အတွေးအမြင်များနှင့် ၎င်းတို့၏ လုပ်ဆောင်မှုများ အားလုံးသည် စာတန်၏ ယုတ္တိနှင့် အတွေးအခေါ်နှင့် ကိုက်ညီပါက ၎င်းတို့သည် အမှန်တကယ်ပင် ဘုရားသခင်၏ နောက်လိုက်များ ဟုတ်သလော။ (မဟုတ်ပါ။) ၎င်းတို့သည် ဘုရားသခင်ကို အဆက်မပြတ် ဆန့်ကျင်ပုန်ကန်သောကြောင့်၊ သမ္မာတရားကို မကျင့်သုံးဘဲ ဘုရားသခင်အား ကျိုးနွံနာခံခြင်း မရှိသောကြောင့် ဘုရားသခင်၏ နောက်လိုက်များမဟုတ်ကြပေ။ သို့ဆိုလျှင် ဘုရားသခင်ကို အဘယ်ကြောင့် ယုံကြည်ကြသနည်း။ ၎င်းတို့သည် အမှန်တကယ် မည်သည့်အရာကို ရယူလိုသနည်း။ ဤအရာက သဘောထားခံယူချက်ကို ဖီဆန်၏။ ၎င်းတို့သည် ဘုရားသခင်ကို အမှန်တကယ်ယုံကြည်သူများ ဟုတ်သလော။ မဟုတ်ချေ။ အနည်းငယ်ပို၍ ကြားကောင်းအောင်ပြောရလျှင် ၎င်းတို့သည် ဘာသာရေးကို ယုံကြည်သူများဖြစ်ကြ၏။ ၎င်းတို့က ဘုရားသခင်၌ ယုံကြည်ခြင်းရှိသည်ဟု ဆိုနိုင်သော်လည်း ဘုရားသခင်က ၎င်းတို့ကို အသိအမှတ်မပြုပေ။ ဘုရားသခင်သည် ၎င်းတို့ကို မကောင်းမှုပြုသူများဟု မှတ်ယူမည်ဖြစ်ပြီး ထိုသို့သောလူတို့ကို ကယ်တင်မည်မဟုတ်ပေ။

ဤဆိုးယုတ်ပြီး ဖောက်ပြန်ပျက်စီးသော လူသားများထဲတွင် ထိုသို့ ဘာသာရေးကို ယုံကြည်သူများသည် ဘုရားသခင်၏ တည်ရှိခြင်းကို အသိအမှတ်ပြုသောသူ၊ လူကောင်းဖြစ်ရန်၊ ကောင်းသောအကျင့်ကို ကျင့်ဆောင်ရန်နှင့် မကောင်းမှုများကို ရှောင်ကြဉ်ရန် ဆန္ဒရှိသောသူများဖြစ်သည်။ ထိုသူတို့သည် အမှားမြောက်မြားစွာ ကျူးလွန်မိပါက ဒဏ်ခတ်ခံရမည်ကို ကြောက်ရွံ့ကြသည့်အပြင် ငရဲသို့သွားပြီး အပြစ်ပေးခံရကာ ထာဝရပျက်စီးသွားရမည်ကို ကြောက်ရွံ့ကြသည်။ ဘာသာတရားမရှိသူများကြားတွင် “ကောင်းသောသူများ၌ ငြိမ်းချမ်းသည့် ဘဝရှိသည်” ဟူသော ဆိုရိုးစကားရှိသည့်အတိုင်း လူကောင်းဖြစ်ခြင်းက ငြိမ်းချမ်းမှုကို ဖြစ်စေသည်ဟု ထင်မြင်ကြသည်။ ထိုသို့သော တွေးခေါ်မှုဖြင့် လွှမ်းမိုးခံရပြီး ထိုကဲ့သို့သော အတွေးရေစီးကြောင်းများ ကူးစက်ခံရကာ ဘာသာရေးကို ယုံကြည်ခြင်းသည် ကောင်းသောအရာဟု မှတ်ယူကြသည်။ ၎င်းတို့သည် မယုံကြည်သူများထက်၊ ချုပ်တည်းမှုများကို မဆိုထားဘိ၊ ဝိညာဉ်ရေးရာ အထောက်အပံ့ပင် မရှိသော သူတို့ထက် သာလွန်သည်ဟု မိမိတို့ကိုယ်ကို ထင်မြင်ကြသည်။ မယုံကြည်သောသူတို့သည် မိမိတို့အလိုရှိရာ မည်သည့်အရာကိုမဆို ပြုလုပ်၍ မိမိတို့၏ ရည်မှန်းချက်ပန်းတိုင်ကို အရောက်လှမ်းဖို့ရန်အတွက် ဒုစရိုက်အမှုမှန်သမျှကို ကျူးလွန်နိုင်စွမ်းရှိကြသည်။ ထိုသို့သောလူတို့သည် ပန်းတိုင်ဟူ၍ ဆိုစရာမရှိ၊ သေပြီးနောက် ၎င်းတို့၏ရလဒ်သည် ငရဲသာဖြစ်လိမ့်မည်။ ဘာသာရေးကို ယုံကြည်သူများက “ဘာသာတရားမရှိသူများသည် ဘဝနှင့်သေခြင်း သံသရာကို မယုံကြည်သကဲ့သို့ မကောင်းမှုပြုခြင်းအတွက် ဒဏ်ခတ်ခံရခြင်းရှိကြောင်း၊ ထိုသို့ပြုသူများက ငရဲသွားရပြီး အပြစ်ဒဏ်ပေးခံရမည်ဖြစ်ကြောင်းကို မယုံကြည်ကြပါ။ ထိုသူတို့က ဘုရားသခင်သည် အရာခပ်သိမ်းအပေါ် အချုပ်အခြာအာဏာရှိသည်ဟု မယုံကြည်ကြပါ။ သို့သော် ဘာသာတရားကို ယုံကြည်သော ကျွန်ုပ်တို့သည် ဘုရားသခင်၏ ကောင်းချီးပေးခြင်းခံရပြီး သေခြင်းနောက်တွင် ထာဝရအသက်ကို ရလိမ့်မည်” ဟုလည်း တွေးထင်ကြသည်။ မိမိတို့ကိုယ်ကို မြင့်မြတ်သောသူများအဖြစ် သတ်မှတ်ကြပြီး သန့်ရှင်းသူများအဖြစ် ကျန်လူသားများနှင့် ကွာခြားသည်ဟု သတ်မှတ်ကြသည်။ သူတို့၏ အပြုအမူများနှင့် တွေးခေါ်မှုပုံစံများသည် အပြောင်းအလဲတချို့ ရှိသော်လည်း သမ္မာတရားကို လက်မခံကြခြင်းသာဖြစ်သည်။ ဤသည်မှာ ဘာသာတရားကို ယုံကြည်ခြင်း၏ ဆိုလိုရင်းပင်ဖြစ်သည်။ လူတစ်ဦးသည် ဘာသာတရားကို ယုံကြည်ခြင်းမှ ဘုရားသခင်ကို ယုံကြည်ခြင်းသို့ အဘယ်သို့ ကူးပြောင်းနိုင်သနည်း။ ဤသည်မှာ ရိုးရှင်းသောကိစ္စ မဟုတ်ပေ။ ဘုရားသခင်ကို ယုံကြည်လာရုံမျှ ရှိသောသူတို့က သမ္မာတရားများကို နားမလည်ကြပေ။ ဘာသာတရားကို ယုံကြည်ခြင်းသည် ကောင်းသည်၊ ယင်းက လူကောင်းဖြစ်ခြင်းပင် ဖြစ်သည်ဟုသာ သိကြသည်။ သူတို့သည် ဘာသာတရားကို ယုံကြည်ခြင်းနှင့် ဘုရားသခင်ကို ယုံကြည်ခြင်းကို လုံးဝမခွဲခြားနိုင်ပေ။ ထို့အတွက်ကြောင့် ဘာသာရေးကို ယုံကြည်ခြင်းမှ ဘုရားသခင်ကို ယုံကြည်ခြင်းသို့ ကူးပြောင်းခြင်းသည် ထိုးထွင်းသိမြင်မှုတစ်ခုခုကို ရရှိခွင့်ပေးသည့် သမ္မာတရားတချို့ကို နားလည်သည်အထိ အဆင့်တစ်ခုကို ဖြတ်သန်းရန် လိုအပ်သည်။ ဘုရားသခင်ကို ယုံကြည်ပြီး ငါးနှစ်ခြောက်နှစ်ခန့် သို့မဟုတ် ခုနစ်နှစ် ရှစ်နှစ်မျှပင် ကြာပြီးနောက် သင်သည် သင်၏ဆိုးယုတ်သော စိတ်သဘောထားအတိုင်း အသက်ရှင်ဆဲ၊ စာတန်နောက်သို့ လိုက်နေဆဲဖြစ်ကာ သမ္မာတရားကို လုံးဝလက်မခံဘဲ သင်နားလည်သည့် သမ္မာတရားကိုပင် လက်တွေ့လုပ်ဆောင်နိုင်ခြင်း မရှိပါက၊ ဘုရားသခင်၏ အမှုတော်ကို ငြင်းပယ်လျက် သူ၏ ပြုပြင်ခြင်း၊ တရားစီရင်မှုနှင့် ပြစ်တင်ဆုံးမခြင်းသာမက သူ၏ အချုပ်အခြာအာဏာနှင့် အစီအစဉ်များကို ငြင်းပယ်ပါက ဘုရားသခင်၌ သင်၏ ယုံကြည်ခြင်းသည် အဓိပ္ပာယ်နှင့် တန်ဖိုး ဆုံးရှုံးသွားလေပြီ။ ဘုရားသခင်၌ ယုံကြည်ခြင်းကို ဖော်ပြဖို့ အရိုးရှင်းဆုံးသော နည်းလမ်းမှာ ဘုရားသခင်တစ်ပါးရှိသည်ကို ယုံကြည်ခြင်းဖြစ်သည်။ ပြီးလျှင် ဤအခြေခံအုတ်မြစ်ပေါ်တွင် သူ့နောက်လိုက်ခြင်း၊ သူ့ကို ကျိုးနွံနာခံခြင်း၊ သူ၏ အချုပ်အခြာအာဏာ၊ စီစဉ်ညွှန်ကြားမှုနှင့် အစီအစဉ်များကို လက်ခံခြင်း၊ သူ၏နှုတ်ကပတ်တော်များကို အရေးစိုက်ခြင်း၊ သူ၏နှုတ်ကပတ်တော်များနှင့်အညီ အသက်ရှင်ခြင်း၊ သူ၏နှုတ်ကပတ်တော်များနှင့်အညီ အရာရာကို လုပ်ဆောင်ခြင်း၊ စစ်မှန်သော ဖန်ဆင်းခံတစ်ဦး ဖြစ်ခြင်းနှင့် သူ့ကို ကြောက်ရွံ့ကာ မကောင်းမှုကို ရှောင်ကြဉ်ခြင်းတို့ ဖြစ်သည်။ ဤအရာသည်သာ ဘုရားသခင်၌ စစ်မှန်သော ယုံကြည်မှု ဖြစ်သည်။ ဘုရားသခင်နောက်လိုက်ဖို့မှာ ဤအရာကို ဆိုလိုသည်။ အကယ်၍ ဘုရားသခင်နောက်လိုက်သည်ဟု သင်ပြောသော်လည်း၊ သင်၏စိတ်နှလုံးတွင် ဘုရားသခင်၏ နှုတ်ကပတ်တော်များကို သင်မလက်ခံဘဲ ယင်းတို့နှင့်ပတ်သက်၍ သံသယစိတ်ထားကို ထိန်းသိမ်းထားသကဲ့သို့ သူ၏အချုပ်အခြာအာဏာ၊ စီစဉ်ညွှန်ကြားမှုများနှင့် အစီအစဉ်များကို လက်မခံဘဲ သင်သည် သူလုပ်ဆောင်သည့်အရာနှင့်ပတ်သက်၍ အယူအဆများနှင့် နားလည်မှုလွဲမှားခြင်းများ အမြဲရှိပြီး၊ ယင်းနှင့်ပတ်သက်၍ အမြဲစောဒကတက်ကာ အမြဲမကျေမနပ်ဖြစ်ပါက၊ ထို့ပြင် သူလုပ်ဆောင်သည့်အရာကို သင်၏ ကိုယ်ပိုင်အယူအဆများနှင့် စိတ်ကူးထင်မြင်မှုများဖြင့် အမြဲတမ်း အကဲဖြတ်ပြီး ချဉ်းကပ်နေပါက၊ ထို့ပြင် သင်၌ သင်၏ကိုယ်ပိုင်အတွေးအမြင်များနှင့် သိနားလည်မှုများ အမြဲရှိပါကဤအရာက ပြဿနာဖြစ်စေလိမ့်မည်။ ယင်းသည် ဘုရားသခင်၏အမှုကို တွေ့ကြုံနေခြင်း မဟုတ်သကဲ့သို့ ယင်းက သူ့နောက် အမှန်တကယ်လိုက်သည့် နည်းလမ်းမဟုတ်ပေ။ ယင်းမှာ ဘုရားသခင်၌ ယုံကြည်ခြင်း မဟုတ်ပေ။

ဘုရားသခင်ကို ယုံကြည်ခြင်းဟူသည် အတိအကျဆိုလျှင် အဘယ်နည်း။ ဘာသာတရားကို ယုံကြည်ခြင်းသည် ဘုရားသခင်ကို ယုံကြည်ခြင်းနှင့် ညီမျှသလော။ ဘာသာတရားကို ယုံကြည်ခြင်းသည် စာတန်နောက်လိုက်ခြင်း ဖြစ်သည်၊ ဘုရားသခင်ကို ယုံကြည်ခြင်းသည် ဘုရားသခင်နောက်လိုက်ခြင်း ဖြစ်သည်။ ထို့ပြင် ခရစ်တော်နောက်လိုက်သူများသာလျှင် ဘုရားသခင်ကို အမှန်တကယ်ယုံကြည်သူများ ဖြစ်ကြသည်။ ဘုရားသခင်၏ နှုတ်ကပတ်တော်များကို မိမိတို့၏ အသက်အဖြစ် စိုးစဉ်းမျှ လက်မခံသူသည် ဘုရားသခင်၌ စစ်မှန်သောယုံကြည်သူ မဟုတ်ပေ။ ၎င်းတို့သည် မယုံကြည်သူဖြစ်ပြီး ဘုရားသခင်ကို နှစ်ပေါင်းမည်မျှပင် ယုံကြည်စေကာမူ အကျိုးမရှိပေ။ ဘုရားသခင်ကို ယုံကြည်သူတစ်ဦးသည် ဘာသာရေးဆိုင်ရာ ထုံးတမ်းစဉ်လာများကို လုပ်ဆောင်ရုံသာရှိသော်လည်း သမ္မာတရားကို လက်တွေ့မလုပ်ဆောင်ပါက ၎င်းတို့သည် ဘုရားသခင်ကို ယုံကြည်သူမဟုတ်သည့်အပြင် ၎င်းတို့ကို ဘုရားသခင်က အသိအမှတ်မပြုပေ။ ဘုရားသခင်သည် သင့်အား သူ၏နောက်လိုက်အဖြစ် အသိအမှတ်ပြုဖို့ဆိုလျှင် သင်သည် မည်သည့်အရာကို ပိုင်ဆိုင်ဖို့ လိုအပ်သနည်း။ လူတစ်ဦးကို ဘုရားသခင်တိုင်းတာသည့် စံနှုန်းများကို သင်သိပါသလော။ သင်သည် သူ၏ တောင်းဆိုချက်များအတိုင်း အရာရာကို လုပ်ဆောင်ခြင်းရှိမရှိအပြင် သူ၏ နှုတ်ကပတ်တော်များကို အခြေခံ၍ သမ္မာတရားကို လက်တွေ့ကျင့်သုံးခြင်းနှင့် ကျိုးနွံနာခံခြင်း ရှိမရှိကို ဘုရားသခင် အကဲဖြတ်သည်။ ဤသည်မှာ လူတစ်ဦးကို ဘုရားသခင်တိုင်းတာသည့် စံနှုန်းဖြစ်သည်။ ဘုရားသခင်၏ တိုင်းတာမှုဟူသည် နှစ်ပေါင်းမည်မျှကြာကြာ သင်ယုံကြည်လာခဲ့ပြီ၊ မည်မျှဝေးဝေး သင်ခရီးပြုလာခဲ့ပြီ၊ သင်၌ ကောင်းမွန်သည့် အပြုအမူ မည်မျှရှိသည် သို့မဟုတ် စကားနှင့် အယူဝါဒမည်မျှ သင်နားလည်သည် စသည်တို့အပေါ် မမူတည်ပေ။ သူသည် သင့်အနေဖြင့် သမ္မာတရားကို လိုက်စားခြင်းရှိမရှိနှင့် မည်သည့်လမ်းကြောင်းကို သင်ရွေးချယ်သည်ဆိုသည်ကို အခြေခံ၍ သင့်အားတိုင်းတာသည်။ လူများစွာတို့သည် ဘုရားသခင်ကို နှုတ်ဖြင့် ယုံကြည်ကြပြီး သူ့ကို ချီးမွမ်းကြသော်လည်း သူတို့၏ စိတ်နှလုံးထဲတွင် ဘုရားသခင်မိန့်မြွက်သော နှုတ်ကပတ်တော်များကို မနှစ်သက်ကြပေ။ ထိုသူတို့သည် သမ္မာတရားကို စိတ်မဝင်စားကြပေ။ စာတန်၏ဒဿနများ သို့မဟုတ် လောကီသီအိုရီအမျိုးမျိုးအတိုင်း အသက်ရှင်ခြင်းသည် သာမန်လူတို့ လုပ်ဆောင်သည့်အရာဖြစ်ကြောင်း၊ ဤသည်မှာ မိမိကိုယ်ကို ကာကွယ်နိုင်ပုံဖြစ်ကြောင်းနှင့် ဤလောကတွင် တန်ဖိုးရှိရှိ နေထိုင်နည်းဖြစ်ကြောင်း အမြဲယုံကြည်ကြသည်။ ဤလူတို့သည် ဘုရားသခင်ကို ယုံကြည်ပြီး သူ့နောက်လိုက်သူများလော။ မဟုတ်ကြချေ။ မြင့်မြတ်ပြီး ကျောဇောသူများ၏ စကားများသည် အထူးသဖြင့် အမြော်အမြင်ကြီးဟန်တူပြီး သူတစ်ပါးတို့ကို အလွယ်တကူ အထင်အမြင်မှားစေနိုင်သည်။ သင်သည် ၎င်းတို့၏စကားများကို သမ္မာတရားများ သို့မဟုတ် လိုက်နာရမည့် ဆောင်ပုဒ်များအဖြစ် စွဲကိုင်ကောင်း စွဲကိုင်ထားမည်ဖြစ်သည်။ သို့သော် ဘုရားသခင်၏ နှုတ်ကပတ်တော်များ၊ ရိုးသားသူတစ်ဦးဖြစ်ခြင်း၊ မိမိ၏နေရာကို လိုလိုလားလားနှင့် လုံးလုံးလျားလျား ထိန်းသိမ်းခြင်း၊ ဖန်ဆင်းခံ အဖြစ် မိမိတို့၏တာဝန်ကို ထမ်းဆောင်ခြင်းနှင့် တည်ငြိမ်ရိုးသားသော ပြုမူကျင့်ကြံမှုရှိခြင်းတို့ကဲ့သို့ လူတို့အပေါ် သူထားရှိသော သာမန်တောင်းဆိုချက်တို့နှင့် ပတ်သက်၍ သင်သည် ဤနှုတ်ကပတ်တော်များကို လက်တွေ့လုပ်ဆောင်နိုင်ခြင်းမရှိ၊ ယင်းတို့ကို သမ္မာတရားများအဖြစ် မမှတ်ယူပါက သင်သည် ဘုရားသခင်၏ နောက်လိုက်တစ်ဦး မဟုတ်ပေ။ သင်သည် သမ္မာတရားကို ကျင့်သုံးနေသည်ဟု ဆိုသော်လည်း ဘုရားသခင်က သင့်အား “သင်ကျင့်သုံးနေသည့် ‘သမ္မာတရားများ’ သည် ဘုရားသခင်၏ နှုတ်ကပတ်တော်များ ဟုတ်ပါသလော။ သင်လိုက်နာကျင့်သုံးနေသည့် အခြေခံစည်းမျဉ်းများသည် ဘုရားသခင်၏ နှုတ်ကပတ်တော်များကို အခြေခံပါသလော” ဟု မေးလျှင် မိမိကိုယ်ကို မည်သို့ဖြေရှင်းမည်နည်း။ သင်၏ အခြေပြုချက်သည် ဘုရားသခင်၏ နှုတ်ကပတ်တော် မဟုတ်ပါက ယင်းသည် စာတန်၏ စကားများဖြစ်သည်။ သင်သည် စာတန်၏ စကားများအတိုင်း အသက်ရှင်နေလင့်ကစား သင်သည် သမ္မာတရားကို ကျင့်သုံးပြီး ဘုရားသခင်ကို ကျေနပ်စေသည်ဟု ဆိုသည်။ ယင်းက ဘုရားသခင်ကို စော်ကားနေသည် မဟုတ်လော။ ဥပမာအားဖြင့်၊ ဘုရားသခင်သည် လူတို့ကို ရိုးသားရန် ညွှန်ကြားထားသော်လည်း အချို့သောလူများသည် ရိုးသားသူဖြစ်ခြင်းတွင် အမှန်တကယ် ပါဝင်သည့်အရာ၊ ရိုးသားသူဖြစ်လာရန် လေ့ကျင့်နည်း၊ ၎င်းတို့ အသက်ရှင်နေထိုင်ပြီး ထုတ်ဖော်သော မည်သည့်အရာများက မရိုးသားဘဲ ၎င်းတို့ အသက်ရှင်နေထိုင်ပြီး ထုတ်ဖော်သော မည်သည့်အရာများက ရိုးသားသည်ကို မစဉ်းစားကြပေ။ ဘုရားသခင်၏ နှုတ်ကပတ်တော်များရှိ သမ္မာတရား၏ အနှစ်သာရကို ဆင်ခြင်ရမည့်အစား ၎င်းတို့သည် ဘာသာတရားမရှိသူများ၏ စာအုပ်များကို အားထားကြသည်။ “ဘာသာတရားမရှိသူများ၏ ဆိုရိုးစကားများလည်း အတော်ကောင်းသည်။ ယင်းတို့ကလည်း လူတို့ကို လူကောင်းဖြစ်ရန် သွန်သင်ပေးသည် ဟု သူတို့က ထင်ကြ၏။ သာဓကအားဖြင့်၊ ‘ကောင်းသောသူများ၌ ငြိမ်းချမ်းသည့် ဘဝရှိသည်’ ‘မာယာကင်းသော လူများ အမြဲ အောင်မြင်သည်’ ‘သူတစ်ပါးကို ခွင့်လွှတ်ခြင်းသည် မိုက်မဲခြင်းမဟုတ်၊ နောင်တွင် အကျိုးကို ဆောင်တတ်၏’ တို့ ဖြစ်ကြသည်။ ဤဖော်ပြချက်များလည်း မှန်ကန်သည်၊ ထို့ပြင် သမ္မာတရားနှင့် ကိုက်ညီ၏။” ဟု သူတို့က ထင်ကြသည်။ ထို့ကြောင့် ဤစကားများကို သူတို့က လိုက်နာကြသည်။ ဘာသာတရားမရှိသူများ၏ ဤဆိုရိုးစကားများကို လိုက်နာခြင်းဖြင့် မည်သို့သော လူစားမျိုးအဖြစ် သူတို့အသက်ရှင်နိုင်မည်နည်း။ သူတို့သည် သမ္မာတရားစစ်မှန်မှုအတိုင်း အသက်ရှင်နေထိုင်နိုင်သလော။ (မနေထိုင်နိုင်ပါ။) ဤကဲ့သို့သောလူ များစွာရှိသည် မဟုတ်လော။ သူတို့သည် အသိပညာတစ်ချို့ကို ဆည်းပူးကြသည်။ စာအုပ်အနည်းငယ်နှင့် ကျော်ကြားသော စာပေလက်ရာအချို့ကို ဖတ်ဖူးသည်။ ရှုထောင့်တစ်စုံတစ်ရာကို ရရှိကြပြီး ကျော်ကြားသော ဆိုရိုးစကားနှင့် ရိုးရာစကားပုံအနည်းငယ်ကို ကြားသိပြီးနောက် ယင်းတို့ကို သမ္မာတရားအဖြစ်ခံယူကာ ဤစကားများနှင့်အညီ ပြုမူဆောင်ရွက်ပြီး မိမိတို့ တာဝန်ကို ထမ်းဆောင်ကာ ဘုရားသခင်ကို ယုံကြည်သူများအဖြစ် မိမိတို့၏အသက်တာတွင် အသုံးချပြီး ဘုရားသခင်၏ စိတ်နှလုံးကို ကျေနပ်စေသည်ဟု ထင်မြင်ကြသည်။ ဤသည်မှာ သမ္မာတရားကို အမှားဖြင့် အစားထိုးခြင်း မဟုတ်လော။ လိမ်လည်လှည့်ဖြားမှုနှင့် ပတ်သက်သည်မဟုတ်လော။ ဘုရားသခင်အတွက် ဤအရာသည် စော်ကားခြင်းပင်။ ဤအရာများသည် လူတစ်ဦးစီတိုင်းတွင် အနည်းအကျဉ်းမျှမက ပေါ်လွင်သည်။ လူတို့ကြားမှလာသည့် နှစ်သက်ဖွယ်ကောင်းသော စကားများနှင့် မှန်ကန်သော အယူဝါဒများကို လက်ကိုင်ထားရမည့် သမ္မာတရားများအဖြစ် မှတ်ယူပြီး ဘုရားသခင်၏ နှုတ်ကပတ်တော်များကို ဘေးဖယ်ထားကာ ယင်းတို့ကို လျစ်လျူရှုသောသူ၊ ယင်းတို့ကို အကြိမ်မည်မျှဖတ်သည်ဖြစ်စေ နှလုံးသွင်းရန် သို့မဟုတ် ဘုရားသခင်၏ နှုတ်ကပတ်တော်များကို သမ္မာတရားအဖြစ် ထည့်သွင်းစဉ်းစားရန် ပျက်ကွက်သောသူ တစ်ဦးအနေဖြင့် ထိုသူသည် ဘုရားသခင်ကို ယုံကြည်သူဖြစ်သလော။ သူသည် ဘုရားသခင်၏ နောက်လိုက်တစ်ယောက်လော။ (မဟုတ်ပါ။) ထိုသို့သောလူတို့သည် ဘာသာတရားကို ယုံကြည်ကြခြင်းဖြစ်သည်။ စာတန်နောက်သို့ လိုက်နေကြဆဲပင်။ စာတန်ပြောသော စကားများသည် အတွေးအခေါ်မြင့်မားပြီး လွန်စွာ လေးနက်ကာ ဂန္တဝင်ဆန်သည်ဟု သူတို့ယုံကြည်ကြသည်။ ၎င်းတို့ကို အဆုံးစွန်သော အမှန်တရားဆိုင်ရာ ကျော်ကြားသော ဆိုရိုးစကားများဟု မှတ်ယူကြသည်။ သူတို့သည် အခြားမည်သည့်အရာကို စွန့်လွှတ်ရသည်ဖြစ်စေ ထိုစကားများကို လက်လွှတ်မခံနိုင်ကြပေ။ ထိုစကားများကို စွန့်ပစ်လိုက်ခြင်းက သူတို့၏နှလုံးသားကို ညှစ်ထုတ်ပစ်သကဲ့သို့ သူတို့၏ အသက်တာ၏ အခြေခံအုတ်မြစ်ကို ဆုံးရှုံးရသည်နှင့်တူပေမည်။ ဤသူတို့မှာ မည်သည့်လူစားမျိုးများ ဖြစ်သနည်း။ ၎င်းတို့သည် စာတန်၏နောက်လိုက်များဖြစ်ကြပြီး၊ ယင်းကြောင့် ၎င်းတို့သည် စာတန်၏ ကျော်ကြားသောဆိုရိုးစကားများကို သမ္မာတရားအဖြစ် လက်ခံခြင်းဖြစ်သည်။ သင်တို့သည် မတူညီသော နောက်ခံအကြောင်းများ အတွင်း၌ မိမိကိုယ်ကို တွေ့မြင်ရသော အခြေအနေအမျိုးမျိုးကို ခွဲခြမ်းစိတ်ဖြာပြီး သတိပြုမိနိုင်သလော။ သာဓကအနေဖြင့်၊ လူအချို့သည် ဘုရားသခင်ကို ယုံကြည်ပြီး သူ၏ နှုတ်ကပတ်တော်များကို မကြာခဏ ဖတ်ရှုသော်လည်း သူတို့အပေါ် အမှုအရာများ ကျရောက်လာသောအခါတွင် “ကျွန်ုပ်အမေ ပြောခဲ့သည်”၊ “ကျွန်ုပ်အဘိုး ပြောခဲ့သည်”၊ “နာမည်ကျော်ကြားသော ဤသူထိုသူ ပြောခဲ့သည်”၊ သို့မဟုတ် “ဤစာအုပ် ထိုစာအုပ်က ဆိုခဲ့သည်” ဟု အမြဲပြောကြသည်။ “ဘုရားသခင်၏ နှုတ်ကပတ်တော်က ဤသို့ဆိုသည်”၊ “ကျွန်ုပ်တို့အပေါ် ဘုရားသခင်၏ တောင်းဆိုချက်များက ထိုကဲ့သို့ဖြစ်သည်”၊ “ဘုရားသခင်က ဤသို့ဆိုသည်” ဟု တစ်ခါမျှ မပြောဖူးကြပေ။ ဤစကားများကို သူတို့ မည်သည့်အခါမျှ မပြောကြပေ။ သူတို့သည် ဘုရားသခင်နောက် လိုက်နေကြသလော။ (မလိုက်ကြပါ။) ဤအခြေအနေများကို လူတို့ရှာဖွေတွေ့ရှိရန် လွယ်ကူသလော။ မလွယ်ကူပေ။ သို့သော် လူတို့၌ ယင်းတို့၏ တည်ရှိမှုသည် ထိုသူတို့အတွက် ကြီးစွာသော ထိခိုက်မှုပင်ဖြစ်၏။ သင်သည် ဘုရားသခင်ကို သုံးနှစ်၊ ငါးနှစ်၊ ရှစ်နှစ်၊ သို့မဟုတ် ဆယ်နှစ်ကြာ ယုံကြည်ပြီးသည်မှာ ဖြစ်ကောင်းဖြစ်နိုင်သော်လည်း ဘုရားသခင်ကို မည်သို့ကျိုးနွံနာခံရမည်၊ သို့မဟုတ် ဘုရားနှုတ်ကပတ်တော်များကို မည်သို့လက်တွေ့လုပ်ဆောင်ရမည်ကို သင် မသိသေးပေ။ သင့်အပေါ် မည်သည့်အရာဖြစ်ပါစေ စာတန်ဆန်သောစကားများကို သင့်အခြေခံအဖြစ် သင် သဘောထားနေသေးသည်။ အခြေခံအကြောင်းရင်းကို ရိုးရာယဉ်ကျေးမှု၌ သင်ရှာနေသေးသည်။ ယင်းသည် ဘုရားသခင်ကို ယုံကြည်ခြင်းလော။ သင်သည် စာတန်နောက်သို့ လိုက်နေခြင်း မဟုတ်လော။ သင်သည် စာတန်ဆန်သော စကားများဖြင့် နေထိုင်ပြီး စာတန်ဆန်သောစိတ်သဘောထားများဖြင့် အသက်ရှင်သောကြောင့် ဘုရားသခင်ကို ခုခံနေခြင်း မဟုတ်လော။ သင်သည် ဘုရားနှုတ်ကပတ်တော်များကို လက်တွေ့လုပ်ဆောင်ခြင်း၊ သို့မဟုတ် ဘုရားနှုတ်ကပတ်တော်အတိုင်း အသက်ရှင်ခြင်း မရှိသည့်အတွက်၊ ဘုရားသခင်၏ ခြေလှမ်းများနောက် မလိုက်ဘဲ ဘုရားသခင် ပြောသည့်အရာတိုင်းကို အရေးမစိုက်နိုင်ကာ ဘုရားသခင် မည်သည့်အရာ စီစဉ်ညွှန်ကြားပါစေ၊ သို့မဟုတ် သင့်အား တောင်းဆိုပါစေ မကျိုးနွံမနာခံနိုင်သည့်အတွက် သင်သည် ဘုရားသခင်နောက် လိုက်နေခြင်း မဟုတ်ချေ။ သင်သည် စာတန်နောက်သို့ လိုက်နေဆဲဖြစ်သည်။ စာတန်သည် အဘယ်မှာနည်း။ စာတန်သည် လူတို့၏စိတ်နှလုံးထဲတွင် ရှိသည်။ စာတန်၏ အတွေးအမြင်များ၊ ယုတ္တိနှင့် စည်းမျဉ်းများ၊ ပြီးလျှင် ဆိုးယုတ်သော စကားပေါင်းစုံတို့သည် ကြာမြင့်သော အချိန်ကတည်းက လူတို့၏စိတ်နှလုံးထဲတွင် အမြစ်တွယ်ခဲ့ပြီးဖြစ်သည်။ ဤသည်မှာ အဆိုးရွားဆုံးပြဿနာဖြစ်သည်။ ဘုရားသခင်အပေါ် သင်၏ ယုံကြည်ခြင်း၌ ဤပြဿနာကို သင်မဖြေရှင်းနိုင်ပါက သင်သည် ဘုရားသခင်၏ ကယ်တင်ခြင်း မခံရနိုင်ချေ။ ထို့ကြောင့် သင်တို့သည် သင်တို့ လုပ်ဆောင်နေသည့်အရာအားလုံး၊ သင်တို့၏အတွေးများနှင့် အမြင်များ၊ ပြီးလျှင် နှိုင်းယှဥ်သည့်အနေဖြင့် ဘုရားသခင်၏ နှုတ်ကပတ်တော်များကို ဆန့်ကျင်၍ အမှုကိစ္စများကို လုပ်ဆောင်ခြင်းအတွက် သင်တို့၏ အခြေခံအကြောင်းရင်းကို မကြာခဏ နမူနာပြရမည်ဖြစ်ပြီး သင်တို့၏ အတွေးထဲရှိ အရာများကို စိစစ်ရမည်။ သင်တို့အထဲမှ မည်သည့်အရာများက လောကီဆိုင်ရာဆက်ဆံမှုများအတွက် အတွေးအခေါ်များ ဖြစ်သည်၊ အများကြိုက် ဆိုရိုးစကားများဖြစ်သည်၊ ရိုးရာထုံးတမ်းဓလေ့ဖြစ်သည်သာမက မည်သည်တို့က ဦးနှောက်အသိပညာမှ လာသည်ကို သိရမည်။ သင်တို့သည် ဤအရာများမှ မည်သည့်အရာကို မှန်ကန်ပြီး သမ္မာတရားနှင့်အညီ ဖြစ်သည်ဟု အမြဲတမ်း ယုံကြည်သည်၊ မည်သည့်အရာကို သမ္မာတရားသဖွယ် သင်လိုက်နာပြီးလျှင် မည်သည့်အရာကို သမ္မာတရားအား အစားထိုးခွင့်ပေးသည်ကို သိရပေမည်။ ဤအရာတို့ကို သင်ခွဲခြမ်းစိတ်ဖြာရမည်ဖြစ်သည်။ အထူးသဖြင့် အကယ်၍ မှန်ကန်ပြီး တန်ဖိုးရှိသည်ဟု သင်ယုံကြည်သော အရာများကို သမ္မာတရားကဲ့သို့ သင်သဘောထားလျှင် ယင်းတို့ကို ရိပ်စားမိရန် မလွယ်ကူ။ သို့သော် ယင်းတို့ကို ရိပ်စားမိပါက သင်သည် ကြီးမားသော အတားအဆီးတစ်ခုကို ထိုးဖောက်ကျော်လွှားပြီး ဖြစ်လိမ့်မည်။ ဤအရာများသည် ဘုရားသခင်၏ နှုတ်ကပတ်တော်များအပေါ် လူတို့၏ နားလည်သဘောပေါက်ခြင်း၊ သမ္မာတရားကို လက်တွေ့လုပ်ဆောင်ခြင်းမှ၊ ပြီးလျှင်ဘုရားသခင်ကို ကျိုးနွံနာခံခြင်းအတွက် အဟန့်အတားများ ဖြစ်လေသည်။ အကယ်၍ သင်သည် စိတ်ရှုပ်ထွေးကာ လုပ်စရာမရှိဘဲ တစ်နေ့လုံး အချိန်ကုန်နေပြီး ဤအရာများကို ဆင်ခြင်သုံးသပ်ခြင်း သို့မဟုတ် ဤပြဿနာများအား ဖြေရှင်းခြင်းအပေါ် အာရုံစိုက်ခြင်း မရှိပါက ယင်းတို့သည် သင်၏စိတ်နှလုံးထဲ၌ စိတ်ဓာတ်ကျဆင်းမှု၏ ဇာစ်မြစ်နှင့် အဆိပ်အတောက်ဖြစ်လေသည်။ ယင်းတို့ကို မဖယ်ရှားလျှင်၊ သင်သည် ဘုရားသခင်နောက်သို့ အမှန်တကယ် လိုက်နိုင်စွမ်း ရှိလိမ့်မည် မဟုတ်သကဲ့သို့၊ သမ္မာတရားကို လက်တွေ့လုပ်ဆောင်နိုင်စွမ်း သို့မဟုတ် ဘုရားသခင်ကို ကျိုးနွံနာခံနိုင်စွမ်းမရှိဘဲ ကယ်တင်ခြင်း ရရှိဖို့နည်းလမ်းလည်း ရှိလိမ့်မည် မဟုတ်ပေ။

ယခု ငါတို့သည် ဤအရာများနှင့်ပတ်သက်၍ မိတ်သဟာယပြုပြီးဖြစ်၍ သင်တို့သည် ဘုရားသခင်၏ လိုအင်ဆန္ဒများ၊ ဘုရားသခင်၏ တောင်းဆိုချက်များနှင့် သမ္မာတရားကို ဆန့်ကျင်သော်လည်း သင်တို့က သမ္မာတရားအဖြစ် မှတ်ယူကာ လက်တွေ့ကျင့်သုံးပြီး ထိုအတိုင်း စွဲကိုင်ထားသည့် သင်တို့အထဲ၌ရှိသော အခြေအနေများ၊ အယူအဆများ သို့မဟုတ် ဘက်လိုက်သော ရှုမြင်ချက်များကို စဉ်းစားမိပြီလော။ (လူတစ်ယောက်အနေဖြင့် လူတိုင်းနှစ်သက်ပြီး ပေါင်းသင်းလိုသော လူကောင်းတစ်ဦးဖြစ်အောင် ကြိုးပမ်းသင့်သည်ဟု ကျွန်ုပ်၌ ရှုမြင်ချက်ရှိခဲ့သည်။ သမ္မာတရားကို ကျွန်ုပ် နားမလည်သည့်အခါ ဤလိုက်စားမှုက တရားမျှတပြီး မှန်ကန်သည်ဟု ထင်ခဲ့သည်။ သို့သော် ယခုတွင် သမ္မာတရားဖြင့် တိုင်းတာလျှင် ထိုကဲ့သို့သော လူသည် လူ့အကြိုက်လိုက်သူဖြစ်ကြောင်း ကျွန်ုပ် သဘောပေါက်သည်။ အထူးသဖြင့် လှည့်ဖြားတတ်သောလူတို့အကြောင်း ဘုရားသခင်၏ ဖော်ထုတ်မှုများကို ဖတ်ရှုပြီးနောက် အခြားသူများ၏ အကြိုက်ကိုလိုက်ပြီး ယုံမှားစေသော အသွင်များကိုပေးကာ ထိုသူတို့ကို အထင်အမြင်မှားစေခြင်းဖြင့် ကျွန်ုပ်၏ကိုယ်ပိုင် ဂုဏ်သိက္ခာနှင့် အဆင့်အတန်းကို ထိန်းသိမ်းဖို့ရန် အရာခပ်သိမ်းကို ကြိုးစား၍ လုပ်ဆောင်ရာ၌ လှည့်ဖြားတတ်သော ရည်ရွယ်ချက်များရှိမှန်း ပိုင်းခြားသိမြင်ခဲ့ရသည်။ တစ်ခါတစ်ရံတွင် အခြားသူတို့နှစ်သက်ဖို့ ဘုရားအိမ်တော်၏ အကျိုးစီးပွားကိုပင် စတေးခဲ့သည်။ ကျွန်ုပ်သည် လုံးဝ လူကောင်းမဟုတ်သကဲ့သို့ စစ်မှန်သော လူသားပုံသဏ္ဌာန်ကိုလည်း မပိုင်ဆိုင်ခဲ့ပါပေ။ ဤအရာများကို တွေ့ရှိသောအခါ ကျွန်ုပ်သည် သမ္မာတရားကို ရှာဖွေလိုခဲ့ပြီး လူ့အကြိုက်လိုက်သူ ဖြစ်မည့်အစား ဘုရား၏တောင်းဆိုချက်များအတိုင်း ရိုးသားသူဖြစ်ချင်ခဲ့သည်။ ကျွန်ုပ်သည် အရှိအတိုင်းနှင့် အမှန်အတိုင်း ပြောဆိုတတ်သူ၊ အရာရာတိုင်းတွင် ဖြောင့်မတ်ရိုးသားသူ ဖြစ်ချင်ခဲ့ပြီး၊ ဤသည်မှာ ဘုရားသခင်၏ ရည်ရွယ်ချက်များနှင့် ညီညွတ်သောကြောင့် ဖြစ်သည်။) (ဤကာလတစ်လျှောက်တွင် ကျွန်ုပ်သည် အပြင်ပန်းအပြုအမူ၏ ပြောင်းလဲမှုများကို အာရုံစိုက်ခဲ့မှန်း သတိပြုမိခဲ့သည်။ ဥပမာ၊ ညီအစ်ကို မောင်နှမတစ်ချို့က ကျွန်ုပ်ကို မာနကြီးပြီး ပေါင်းသင်းရခက်သည်ဟု ပြောသည့်အခါ ကျွန်ုပ်သည် ထိုသူတို့နှင့် အလိုက်အထိုက်နေရန်နှင့် သိမ်မွေ့ရင်းနှီးသောပုံစံဖြင့် အမှုအရာတို့ကို ဆွေးနွေးရန် ကြိုးစားမည်ဖြစ်သည်။ သူတို့ပြောသမျှကို ကျွန်ုပ်လုပ်ခဲ့ပြီး မိမိတို့၏တာဝန်ကို ထမ်းဆောင်စဉ် အမှားလုပ်မိသူတစ်ဦးကို ကျွန်ုပ်တွေ့ခဲ့လျှင် ယင်းကို ထောက်ပြမည့်အစား ငြိမ်းချမ်းရေးနှင့် သဟဇာတဖြစ်ခြင်းကို ထိန်းသိမ်းမည်ဖြစ်သည်။ ကျွန်ုပ်သည် ယခုတွင် ဘုရားသခင်၏ မိတ်သဟာယပြုချက်ကို နားထောင်နေစဉ်၌ ဘုရားသခင်၏ နှုတ်ကပတ်တော်များအတိုင်း မလုပ်ဆောင်ခဲ့ကြောင်း သိရသည်။ ကျွန်ုပ်သည် လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်များဖြင့် လုပ်ဆောင်နေသည်။ ကျွန်ုပ်သည် အခြားသူများကို အထင်အမြင်မှားစေရန် ကျွန်ုပ်၏ ကောင်းမွန်သော အပြင်ပန်းအပြုအမူကို အသုံးချနေချိန်၌ အမှန်တကယ်တွင် ကျွန်ုပ်၏ ဖောက်ပြန်ပျက်စီးသော စိတ်သဘောထား ဖယ်ရှားခြင်းမခံရပါ။ ကျွန်ုပ်သည် သမ္မာတရားကို လိုက်စားသူ မဟုတ်ခဲ့ဘဲ အချိန်များစွာ ဖြုန်းတီးခဲ့သည်။) သင်တို့သည် ယခင်က မှားယွင်းသော ရှုထောင့်များနှင့် အလေ့အကျင့်တစ်ချို့ကို ယခုတွင် ရိပ်မိသိရှိနိုင်သော်လည်း သမ္မာတရားကို သင်တို့ကျင့်သုံးသောအခါ သင်တို့အတွက် ခက်ခဲပင်ပန်းလေသည်။ ဤအခြေအနေများကို အသိအမှတ်ပြုပြီး သတိပြုမိပါက ဖောက်ပြန်ပျက်စီးနေသော လူသားမျိုးနွယ်၏ အတိဒုက္ခနှင့် ပတ်သက်၍ သင်တို့၏ အတွေးအမြင်များနှင့် ခံစားချက်များကား အဘယ်နည်း။ ဤဖောက်ပြန်ပျက်စီးသော လူသားမျိုးနွယ်အား စာတန်က ခိုင်မြဲစွာ တင်းတင်းကြပ်ကြပ် ထိန်းချုပ်ထားကြောင်း သင် ခံစားမိပါသလော။ ဤသည်ကို သင်သတိထားမိပြီလော။ (သတိထားမိပါပြီ။) ယင်းကို သင်တို့ မည်သည့်အချိန်က သတိထားမိသနည်း။ (သမ္မာတရားကို ကျွန်ုပ် ကျင့်သုံးလိုသောအခါ စာတန်၏သဘောသဘာဝသည် ကျွန်ုပ်ကို အတွင်းနှလုံးသား၌ ထိန်းချုပ်ပြီး အကျဉ်းချထားပါသည်။ ကျွန်ုပ်၏ စိတ်နှလုံးထဲ၌ ရုန်းကန်ကြိုးစားသော်လည်း သမ္မာတရားကို လက်တွေ့မလုပ်ဆောင်နိုင်ခဲ့ပါ။ သံခြေချင်းတစ်မျိုးကို ကျွန်ုပ် ဝတ်ဆင်ထားရသကဲ့သို့ ဖြစ်သည်။ ယင်းက စိတ်ဒုက္ခရောက်သည်။) သို့ဆိုလျှင် စာတန်သည် အလွန်အမင်း မုန်းတီးစရာကောင်းသည်ဟု သင်ခံစားခဲ့ရသလော။ သို့မဟုတ် အချိန်ကြာလာသည်နှင့်အမျှ ထုံအသွားပြီး အမုန်းတရားကို နောက်ထပ်လှုံ့ဆော်နိုင်စွမ်း မဲ့နေခဲ့သလော။ (စာတန်သည် မုန်းတီးဖွယ်ကောင်းကြောင်း ကျွန်ုပ်ခံစားခဲ့ရသည်။) လူသားမျိုးနွယ်ကို ကယ်တင်ဖို့ ဘုရားသခင်၏အလုပ် အလွန်တရာ လိုအပ်သည်ကို သင်သဘောပေါက်ပြီးပြီလော။ လူသားမျိုးနွယ်ကို ဖော်ထုတ်သည့် စကားလုံးများအပါအဝင် ဘုရားသခင်ဖော်ပြသော နှုတ်ကပတ်တော်များနှင့် သမ္မာတရားများအားလုံးသည် အစစ်အမှန်မဟုတ်သော စကားစုတစ်ကြောင်းမျှမပါ၊ လက်တွေ့အရှိတရားများဖြစ်ကြောင်းနှင့် ယင်းတို့အားလုံးသည် အဖြစ်မှန်များနှင့် လုံးဝကိုက်ညီနေပြီး လူသားမျိုးနွယ်အနေဖြင့် သမ္မာတရားကို ရရှိပြီး ကယ်တင်ခြင်းသို့ရောက်ရန်အတွက် အလိုအပ်ဆုံး စကားလုံးများဖြစ်ကြောင်း သင်နားလည်နိုင်သလော။ လူသားမျိုးနွယ်သည် ဘုရားသခင်၏ ကယ်တင်ခြင်းကို အသည်းအသန် လိုအပ်လျက်ရှိ၏။ အကယ်၍ ဘုရားသခင်သည် သူ၏အလုပ်ကိုဆောင်ရွက်ရန် လူ့ဇာတိမခံယူခဲ့ပါက မြောက်မြားစွာသော သမ္မာတရားများကို မဖော်ပြထားခဲ့ပါက၊ လူသားမျိုးနွယ်သည် ကယ်တင်ခြင်းသို့ရောက်ရာ လမ်းကြောင်းကို မည်သည့်နေရာတွင် ရှာတွေ့နိုင်မည်နည်း။ နိမိတ်လက္ခဏာများနှင့် အံ့ဖွယ်အမှုများအတွက် စာတန်နှင့် နတ်ဆိုးများအပေါ် မှီခိုအားထားမှုဟူသမျှသည် ပျက်စီးခြင်းသို့ ရောက်မည်ဖြစ်သည်။ စာတန်၏ အတွေးအခေါ်များ၊ စာတန်၏ တွေးခေါ်မှုစနစ်နှင့် ဥပဒေများဖြင့် အသက်ရှင်သော လူအားလုံးသည် ပျက်စီးခြင်း၏ပစ်မှတ်များ ဖြစ်ကြသည်။ ဤသည်ကို ယခု သင်တို့ သတိထားမိသလော။ ယင်းကို သတိထားမိရုံနှင့် မလုံလောက်ပေ။ ယင်းသည် ဘုရားသခင်၏ ကယ်တင်ခြင်းကို တောင့်တသော နှလုံးသားမျှသာ ဖြစ်သည်။ သို့သော် သင်သည် သမ္မာတရားကို လက်ခံနိုင်ခြင်းရှိမရှိ၊ တရားစီရင်မှုနှင့် ပြစ်တင်ဆုံးမမှုကို လက်ခံနိုင်ခြင်းရှိမရှိနှင့် သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားနိုင်ခြင်းရှိမရှိ ဆိုသည်တို့က အရေးကြီးသော မေးခွန်းများဖြစ်၏။ ဘုရားသခင်ကို ယုံကြည်သူများသည် သမ္မာတရားနှင့် အပြုသဘောဆောင်သော အရာများကို ချစ်ရမည်ဖြစ်ပြီး မကောင်းမှုနှင့် စာတန်ထံမှလာသော အရာမှန်သမျှကိုလည်း မုန်းတီးရမည်ဖြစ်သည်။ ၎င်းတို့သည် မိမိကိုယ်ကို ဆင်ခြင်သုံးသပ်ခြင်းနှင့် မိမိကိုယ်ကို နားလည်မှုအပေါ် အာရုံစိုက်ကာ ၎င်းတို့၏ ဖောက်ပြန်ပျက်စီးသော စိတ်သဘောထား ထုတ်ဖော်ပြခြင်းများအား ပိုင်းခြားသိမြင်ခြင်းအပေါ် အာရုံစိုက်ရမည် ဖြစ်သည်။ ၎င်းတို့၏ သဘာဝ အနှစ်သာရသည် ကြောက်မက်ဖွယ်ကောင်းပြီး ကောက်ကျစ်ဆိုးယုတ်ကြောင်း၊ ဘုရားသခင်ကို ဆန့်ကျင်ကာ ဘုရားသခင်က စက်ဆုပ်ရွံရှာကြောင်း၊ မိမိကိုယ်ကို စက်ဆုပ်ဖွယ်ကောင်းသည်ဟု ခံစားရခြင်းနှင့် စိတ်နှလုံးထဲမှ မိမိကိုယ်ကို စက်ဆုပ်ရွံရှာခြင်းငှာ စွမ်းဆောင်နိုင်ကြောင်း ရှင်းရှင်းလင်းလင်း သိမြင်ရမည်ဖြစ်သည်။ သို့မှသာ ၎င်းတို့သည် စာတန်သဘောသဘာဝ၏ ချုပ်နှောင်မှုနှင့် ကန့်သတ်မှုများမှ လွတ်မြောက်ရန်နှင့် စွန့်ပစ်ရန်အတွက်သာမက သမ္မာတရားကို ကျင့်သုံးပြီး ဘုရားသခင်ကို ကျိုးနွံနာခံရန်အတွက် ဆုံးဖြတ်ချက်နှင့် ခွန်အားကို ရရှိနိုင်သည်။ ဤသို့ စိတ်ဓာတ်ခိုင်မာမှုမရှိဘဲ သင်ထိုသို့လုပ်ဆောင်ဖို့ လိုအပ်လျှင်ပင် သင်သည် သမ္မာတရားကို လက်တွေ့ကျင့်သုံးရန် အခက်တွေ့လိမ့်မည်။ အချုပ်အနှောင်၊ ကြိုးကိုင်ညွှန်ကြားမှု၊ ညှဉ်းပန်းနှိပ်စက်မှု၊ ဖျက်ဆီးခြင်းနှင့် မိမိတို့၏ ဖောက်ပြန်ပျက်စီးသော စိတ်သဘောထားအား အလွဲသုံးစားလုပ်မှု စသည့် အခြေအနေများကြားတွင် လူတို့သည် သေလုမျောပါး ရုန်းကန်ကြရမည်။ ဤဝေဒနာကို ခံစားရသောအခါမှသာ သူတို့သည် စာတန်ကိုမုန်းတီးပြီး ဤအရာအားလုံးကို ပြောင်းလဲပစ်ရန် ဆုံးဖြတ်ချက်နှင့် သန္နိဋ္ဌာန်ထားရှိကြသည်။ ဆင်းရဲဒုက္ခကို အတော်အတန် ကြံ့ကြံ့ခံပြီးမှသာလျှင် သမ္မာတရားကို လိုက်လျှောက်ရန်နှင့် ဤအရာအားလုံးမှ လွတ်မြောက်ရန် သူတို့သည် စိတ်ပိုင်းဖြတ်လာနိုင်ပြီး စေ့ဆော်မှု ရှိလာနိုင်သည်။ သင်သည် မည်သည့်နာကျင်မှုမျှ မခံစားရဘဲ သို့မဟုတ် စာတန်သည် လူတို့အား အကြင်နာမဲ့ပုံကို သတိမပြုမိဘဲ စာတန်၏အမှုအရာများမှာ အတော်လေးကောင်းမွန်သည်ဟုလည်းကောင်း၊ ဇာတိပကတိကို ကျေနပ်စေကာ လူတို့၏ အယူအဆများနှင့် စိတ်ကူးစိတ်သန်းများ၊ လူတို့၏ လွန်ကဲသောစိတ်ဆန္ဒများနှင့် အမျိုးမျိုးသော ရွေးချယ်မှုများကို ဖြည့်ဆည်းပေးနိုင်သည်ဟုလည်းကောင်း ခံစားရပါက သင်သည် ဤအရာအားလုံးမှ လွတ်မြောက်ရန် ဆန္ဒရှိပါသလော။ (မရှိပါ။) လှည့်စားတတ်သော လူတစ်ဦးက မိမိလှည့်ဖြားတတ်သည်၊ လိမ်လည်ရခြင်းကို နှစ်သက်ပြီး သမ္မာတရားကို ပြောခြင်းအား မနှစ်သက်ကြောင်းနှင့် ၎င်းသည် အခြားလူများနှင့် ဆက်ဆံရေးများတွင် အရာရာကို အစဉ်သဖြင့် ဖုံးကွယ်နေကြောင်းကို သတိပြုမိသော်လည်း မိမိကိုယ်ကို “ဤသို့ ရှင်သန်ရခြင်းမှာ ကောင်းလှသည်။ အခြားလူများကို ငါအဆက်မပြတ် လှည့်စားလျက်ရှိသော်လည်း ၎င်းတို့က ငါ့ကို ထိုကဲ့သို့ မပြုလုပ်နိုင်။ ငါ၏ကိုယ်ပိုင်အကျိုးစီးပွား၊ ဂုဏ်၊ အဆင့်အတန်း၊ မာနနှင့်ပတ်သက်လျှင် ငါသည် အမြဲလိုလို ကျေနပ်မှုရှိ၏။ အမှုအရာများသည် ငါ၏အစီအစဉ်များအတိုင်း အမှားကင်းစွာ၊ ချောမွေ့စွာ ဖြစ်ပျက်ပြီး မည်သူမျှ ၎င်းတို့ကို မရိပ်စားမိ” ဟူ၍ တွေးတောလျက် ထိုအရာကို ၎င်းတို့က အကြိုက်တွေ့ကြသည် ဆိုပါစို့။ ထိုလူစားမျိုးတွင် ရိုးသားလိုသော ဆန္ဒရှိသလော။ မရှိပေ။ လှည့်စားခြင်းနှင့် ကောက်ကျစ်ခြင်းသည် ဉာဏ်ရှိခြင်းနှင့် အသိပညာဖြစ်သည်၊ အပြုသဘောဆောင်သောအရာများဖြစ်သည်ဟု ဤသူက ယုံကြည်သည်။ သူသည် ဤအရာများကို တန်ဖိုးထားပြီး ဤအရာများမရှိဘဲ မနေနိုင်ပေ။ “ယင်းက အကောင်းဆုံး ပြုမူနေထိုင်နည်း၊ ခွန်အားဖြစ်စေသည့် တစ်ခုတည်းသော အသက်ရှင်နည်းဖြစ်သည်” ဟူ၍ ထင်သည်။ “ယင်းက အသက်ရှင်ဖို့အတွက် တန်ဖိုးရှိသည့် တစ်ခုတည်းသော နည်းလမ်း၊ အခြားသူများက ကျွန်ုပ်ကို အားကျပြီး အထင်ကြီးလေးစားစေမည့် တစ်ခုတည်းသော အသက်ရှင်နည်းဖြစ်သည်။ ဆိုးယုတ်သည့် အတွေးအခေါ်များနှင့် အသက်မရှင်လျှင် ကျွန်ုပ်သည် မိုက်မဲပြီး နုံအနေခြင်းဖြစ်ရမည်။ ကျွန်ုပ်သည် ဆုံးရှုံးနေရမည်။ အနိုင်ကျင့်ခြင်း၊ ခွဲခြားဆက်ဆံခြင်း၊ လက်ပါးစေတစ်ယောက်ကဲ့သို့ ဆက်ဆံခြင်းတို့ကို အမြဲတမ်းခံရမည်။ ထိုကဲ့သို့ အသက်ရှင်ရခြင်း၌ တန်ဖိုးမရှိပါ။ ကျွန်ုပ် မည်သည့်အခါမျှ ရိုးသားသူတစ်ယောက် ဖြစ်မည်မဟုတ်” ဟူ၍ ဖြစ်သည်။ ဤသို့သောသူမျိုးသည် သူ၏ လှည့်စားတတ်သော စိတ်သဘောထားကို စွန့်လွှတ်ပြီး ရိုးသားခြင်းကို လက်တွေ့လုပ်ဆောင်မည်လော။ လုံးဝ လုပ်ဆောင်မည်မဟုတ်ပေ။ ၎င်းတို့သည် ဘုရားသခင်ကို ယုံကြည်လာသည်မှာ မည်မျှကြာပြီဖြစ်စေ၊ တရားဒေသနာများ မည်မျှကို ကြားပြီးဖြစ်စေ၊ များစွာသောသမ္မာတရား မည်မျှကို နားလည်ပြီးဖြစ်စေ ထိုသို့သောသူများသည် ဘုရားသခင်နောက်သို့ မည်သည့်အခါမျှ အမှန်တကယ် လိုက်လျှောက်မည်မဟုတ်။ ၎င်းတို့သည် ဘုရားသခင်နောက်သို့ မည်သည့်အခါမျှ ဝမ်းမြောက်စွာ လိုက်လျှောက်မည်မဟုတ်၊ အကြောင်းမှာ ထိုသို့ပြုလုပ်ရန်အတွက် ၎င်းတို့သည် များစွာ စွန့်လွှတ်ရမည်၊ များစွာ ပစ်ပယ်ရမည်၊ ထို့ပြင် နာကျင်မှုနှင့် ဆုံးရှုံးမှုများကို ခံစားရမည်ဟု ခံစားကြသောကြောင့်ဖြစ်၏။ ဤသည်ကို ၎င်းတို့ လုံးဝလက်ခံမည် မဟုတ်ချေ။ ၎င်းတို့က “ဘုရားသခင်ကို ယုံကြည်ခြင်းသည် ဘာသာတရားကို ယုံကြည်ခြင်းဖြစ်သည် နာမည်ခံ ယုံကြည်သူတစ်ယောက်ဖြစ်ခြင်း၊ ကောင်းသောအကျင့် အနည်းငယ်ရှိခြင်းနှင့် ဝိညာဉ်အာဟာရအတွက် တစ်စုံတစ်ခုရှိခြင်းပင်။ ထိုမျှသာဖြစ်၏။ အဖိုးအခပေးဖို့၊ ဒုက္ခခံဖို့ သို့မဟုတ် တစ်စုံတစ်ခုကို စွန့်လွှတ်ဖို့ မလိုအပ်ပေ။ ထို့ကြောင့် လူတစ်ဦးသည် သူ၏စိတ်နှလုံးထဲ၌ ယုံကြည်ပြီး ဘုရားသခင်ကို အသိအမှတ်ပြုသည်ဟု ပြောနေသရွေ့ ဘုရားသခင်၌ ဤယုံကြည်ခြင်းမျိုးက သူ့ကို ကယ်တင်ခြင်းသို့ရောက်ပြီး ကောင်းကင်နိုင်ငံသို့ ဝင်စားရန် အခွင့်ပေးမည်ပင်။ ထိုသို့သော ယုံကြည်ခြင်းက ကောင်းမွန်လိုက်လေခြင်း။” ဟု စဥ်းစားကြသည်။ ဤကဲ့သို့သောသူတို့သည် အဆုံးတွင် သမ္မာတရားကို ရနိုင်ကြမည်လော။ (မရနိုင်ကြပါ။) သမ္မာတရားကို သူတို့မရနိုင်မည့် အကြောင်းရင်းမှာ အဘယ်နည်း။ ၎င်းတို့၌ အပြုသဘောဆောင်သောအရာတို့ကို ချစ်မြတ်နိုးခြင်း မရှိ၊ အလင်းကို ၎င်းတို့မတောင့်တ၊ ဘုရားသခင်၏လမ်းကိုလည်းကောင်း၊ သမ္မာတရားကိုလည်းကောင်း ၎င်းတို့မချစ်မြတ်နိုးကြပေ။ ၎င်းတို့က လောကီရေပန်းစားမှုများနောက် လိုက်လိုကြသည်၊ ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို စွဲမက်နှစ်သက်ကြသည်၊ ၎င်းတို့သည် လူထုအလယ်တွင် ထင်ပေါ်ရသည်ကို နှစ်သက်သည်၊ ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ကိုးကွယ်သည့်အပြင် ၎င်းတို့သည် ကြီးမြတ်ပြီး ကျော်ကြားသူများကို ကြည်ညိုသည်၊ သို့ရာတွင် တကယ့်ဖြစ်ရပ်မှန်မှာမူ ၎င်းတို့သည် မကောင်းဆိုးဝါးများနှင့် စာတန်များကို ကြည်ညိုနေကြခြင်း ဖြစ်သည်။ စိတ်နှလုံး၌ ၎င်းတို့လိုက်စားသည့်အရာမှာ သမ္မာတရား သို့မဟုတ် အပြုသဘောဆောင်သော အရာများ မဟုတ်ဘဲ၊ အသိပညာကို ကြည်ညိုခြင်းဖြစ်သည်။ ၎င်းတို့၏ စိတ်နှလုံးထဲ၌ သမ္မာတရားကို လိုက်စားပြီး ဘုရားသခင်ကို သက်သေခံသူများကို မထောက်ခံပေ။ ထိုအစား ၎င်းတို့သည်အထူးပါရမီများနှင့် ဆုကျေးဇူးများရှိသောလူများကို ထောက်ခံပြီး လေးစားအားကျသည်။ ဘုရားသခင်၌ ၎င်းတို့၏ယုံကြည်ခြင်းတွင် ၎င်းတို့သည် သမ္မာတရားလိုက်စားခြင်း လမ်းကြောင်းကို မဟုတ်ဘဲ ကျော်ကြားမှု၊ အကျိုးအမြတ်၊ အဆင့်အတန်းနှင့် အာဏာကို လိုက်စားခြင်းလမ်းကြောင်းကို လျှောက်ကြသည်။ ၎င်းတို့သည် ကြီးမားသော ပရိယာယ်ရှိသည့် ထူးခြားပြောင်မြောက်သော ဉာဏ်ဆင်မှုများကို အောင်မြင်သောသူတစ်ဦးဖြစ်ဖို့ ကြိုးပမ်းကြသည်။ ၎င်းတို့သည် ကြီးမြတ်ပြီး ကျော်ကြားသည့် ပုဂ္ဂိုလ်တစ်ဦး ဖြစ်လာဖို့ လူ့အဖွဲ့အစည်း၏ အထက်တန်းစားအလွှာများတွင် မိမိတို့ကိုယ်ကိုယ် တစ်သားတည်းဖြစ်အောင် ကြိုးစားကြသည်။ ၎င်းတို့သည် ၎င်းတို့တက်ရောက်မိသည့် အခမ်းအနားတိုင်း၌ ချစ်ခင်လေးစားစွာဖြင့် ကြိုဆိုနှုတ်ဆက်ခံလိုကြသည်။ လူများက စွဲလမ်းကြည်ညိုသူတစ်ဦး ၎င်းတို့ ဖြစ်လိုကြသည်။ ဤသည်မှာ ၎င်းတို့ဖြစ်လိုသည့် လူစားမျိုးဖြစ်သည်။ ဤသည်မှာ မည်သို့သော လမ်းမျိုးဖြစ်သနည်း။ ယင်းမှာ နတ်ဆိုးတို့၏ လမ်း၊ ဆိုးယုတ်မှု၏ လမ်းကြောင်းပင်ဖြစ်သည်။ ဘုရားသခင်ကို ယုံကြည်သူများက လျှောက်သောလမ်းမဟုတ်ပေ။ ၎င်းတို့သည် လူတို့ကို အယုံသွင်း၍ ၎င်းတို့၏ပုဂ္ဂိုလ်ရေးယုံကြည်မှုကို ချိုင်ယူရန်၊ ၎င်းတို့အား ကိုးကွယ်ပြီး ၎င်းတို့၏နောက်သို့ လိုက်စေဖို့၊ စာတန်၏အတွေးအမြင်များ၊ ၎င်း၏ဆင်ခြင်တွေးခေါ်မှုစနစ်တို့ကို အသုံးပြုသည်၊ လူတို့၏ ကိုယ်ပိုင်ယုံကြည်မှုကို အသုံးချပြီး လူတို့အားလိမ်ညာဖို့ရန်အတွက်၊ ၎င်းတို့အား ကိုးကွယ်ပြီး နာခံရန် လုပ်ဆောင်ဖို့အတွက် နေရာတိုင်းတွင် စာတန်၏ ပရိယာယ်၊ စာတန်၏ မာယာရှိသမျှကို အသုံးပြုကြသည်။ ဤသည်မှာ ဘုရားသခင်ကို ယုံကြည်သောသူများ လျှောက်ရမည့် လမ်းကြောင်းမဟုတ်ပေ။ ထိုသို့သော လူများသည် ကယ်တင်ခြင်းသို့ မရောက်မည်သာမက ဘုရားသခင်၏ အပြစ်ဒဏ်ပေးခြင်းနှင့်လည်း တွေ့ကြုံရမည်။ ဤအတွက် သံသယစိုးစဉ်းမျှ မရှိနိုင်ပေ။ လူတစ်ဦးသည် ကယ်တင်ခြင်းသို့ ရောက်နိုင်ခြင်းရှိမရှိဟူသည့် အရာအတွက် အခြေခံက အဘယ်နည်း။ ယင်းမှာ ၎င်းတို့သည် သမ္မာတရားကို လက်ခံနိုင်ခြင်းရှိမရှိ၊ ဘုရားသခင်၏ အလုပ်ကို ကျိုးနွံနာခံနိုင်ခြင်းရှိမရှိနှင့် သမ္မာတရားအား လိုက်စားသည့် လမ်းကြောင်းကို လျှောက်လှမ်းနိုင်ခြင်းရှိမရှိ ဟူသည့်အပေါ် အခြေခံသည်။ ဤအချက်များအပေါ် အခြေခံ၍ ဆုံးဖြတ်လေသည်။ လူတစ်ဦးက ဘုရားသခင်၏ ကယ်တင်ခြင်းကို ယုံကြည်ခြင်းဖြင့် ရရှိနိုင်သည့်လမ်းကြောင်းမှာ အဘယ်နည်း။ သူသည် ဘုရားသခင်နောက်လိုက်ရမည်၊ သူ၏ နှုတ်ကပတ်တော်များကို အရေးစိုက်ရမည်၊ သူ၏ စီစဥ်ညွှန်ကြားမှုများနှင့် အစီအမံများကို ကျိုးနွံနာခံပြီး သူ၏ တောင်းဆိုချက်များနှင့် သမ္မာတရားနှင့်အညီ နေထိုင်ရမည်ဖြစ်သည်။ ဤသည်မှာ လူတစ်ဦး ကယ်တင်ခြင်းသို့ ရောက်နိုင်သည့် တစ်ခုတည်းသော လမ်းကြောင်းဖြစ်သည်။

၂၀၁၈ ခုနှစ်၊ ဇန်နဝါရီလ ၄ ရက်


အပြုအမူကောင်းဟူသည်မှာ မိမိ၏စိတ်သဘောထား ပြောင်းလဲပြီးဖြစ်သည်ဟု မဆိုလိုပေ

ယခုတွင် မိမိတို့၏တာဝန်ကို ထမ်းဆောင်သည့်အခါ မိုးလင်းမှ မိုးချုပ်သည့်တိုင် အလုပ်လုပ်ပြီး အစာစားရန် သို့မဟုတ် အိပ်စက်ရန် မေ့လျော့သောလူအချို့ရှိသည်။ ၎င်းတို့သည် ဇာတိပကတိကို ချိုးနှိမ်နိုင်သည်၊ ရုပ်ပိုင်းဆိုင်ရာ ဆင်းရဲဒုက္ခကို ပုန်ကန်နိုင်သည်၊ မကျန်းမာသည့် အချိန်တွင်ပင် အလုပ်လုပ်နိုင်သည်။ ၎င်းတို့၌ အဖတ်ဆယ်၍ရသော ဤအရည်အချင်းများရှိပြီး ကောင်းမွန်မှန်ကန်သောလူများ ဖြစ်သော်ငြားလည်း ၎င်းတို့၏ စိတ်နှလုံးထဲတွင် ၎င်းတို့ ဘေးဖယ်နိုင်ခြင်း မရှိသည့်အရာများ ရှိသေးသည်။ ကျော်ကြားမှု၊ အကျိုးအမြတ်၊ အဆင့်အတန်းနှင့် ပကာသနတို့ ဖြစ်လေသည်။ အကယ်၍ ၎င်းတို့သည် ဤအရာများကို မည်သည့်အခါမျှ ဘေးမဖယ်ကြလျှင် ၎င်းတို့သည် သမ္မာတရားကို လိုက်စားသူများ ဖြစ်ကြသလော။ အဖြေမှာ ပကတိအတိုင်း ရှင်းနေပြီဖြစ်သည်။ ဘုရားသခင်ကို ယုံကြည်ခြင်း၏ အခက်ခဲဆုံးအပိုင်းမှာ စိတ်သဘောထား၌ ပြောင်းလဲမှုရရှိခြင်းဖြစ်သည်။ သင်သည် တစ်သက်လုံး အိမ်ထောင်မပြုဘဲ နေကောင်းနေနိုင်မည်၊ သို့မဟုတ် အီဆိမ့်ထူးကဲသော အစားအစာများကို မည်သည့်အခါမျှ မစားဘဲ သို့မဟုတ် ဝတ်ကောင်းစားလှများ မည်သည့်အခါမျှ မဝတ်ဘဲ နေကောင်းနေနိုင်မည် ဖြစ်သည်။ ၎င်းတို့သည် “ကျွန်ုပ် တစ်ဘဝလုံး ဒုက္ခခံရလျှင်၊ သို့မဟုတ် ကျွန်ုပ် တစ်ဘဝလုံး အထီးကျန်နေလျှင် အရေးမကြီးပါ။ ကျွန်ုပ် ခံနိုင်ပါသည်။ ကျွန်ုပ်၏နံဘေးတွင် ဘုရားသခင်ရှိလျှင် ဤအရာများ မည်သည့်အဓိပ္ပာယ်မျှ မရှိပါ” ဟုပင် ပြောကောင်းပြောနိုင်သည်။ ဤကဲ့သို့သော ကိုယ်ခန္ဓာနာကျင်မှုနှင့် ဆင်းရဲဒုက္ခကို အောင်မြင်ကျော်လွှားပြီး ဖြေရှင်းဖို့ လွယ်ကူပေသည်။ အောင်မြင်ကျော်လွှားဖို့ မလွယ်ကူသည့်အရာမှာ အဘယ်နည်း။ လူ၏ ဖောက်ပြန်ပျက်စီးသော စိတ်သဘောထားများ ဖြစ်လေသည်။ ဖောက်ပြန်ပျက်စီးသော စိတ်သဘောထားများကို မိမိကိုယ်ကို ထိန်းချုပ်ခြင်းသက်သက်အားဖြင့် ဖြေရှင်း၍မရနိုင်ချေ။ မိမိတို့၏တာဝန်များကို ကောင်းမွန်စွာ ထမ်းဆောင်ဖို့၊ ဘုရားသခင်၏ ရည်ရွယ်ချက်များကို ဖြည့်ဆည်းဖို့နှင့် အနာဂတ်တွင် ကောင်းကင်နိုင်ငံတော်သို့ ဝင်ရောက်ဖို့အတွက် လူများသည် ကိုယ်ခန္ဓာ နာကျင်မှုကို ခံနိုင်ကြသည်။ သို့သော် ဒုက္ခခံနိုင်ခြင်းနှင့် အဖိုးအခပေးဆပ်နိုင်ခြင်းတို့က ၎င်းတို့၏ စိတ်သဘောထားများ ပြောင်းလဲပြီးဖြစ်သည်ဟု ဆိုလိုသလော။ မဟုတ်ချေ။ တစ်စုံတစ်ဦး၏ စိတ်သဘောထား၌ ပြောင်းလဲမှုရှိမရှိကို တိုင်းတာရန်အတွက် ၎င်းတို့ ဆင်းရဲဒုက္ခ မည်မျှကို သည်းခံနိုင်သည်၊ သို့မဟုတ် အပေါ်ယံတွင် ၎င်းတို့သည် ကောင်းသောအကျင့် မည်မျှရှိသည်တို့ကို မကြည့်လေနှင့်။ တစ်စုံတစ်ဦး၏ စိတ်သဘောထား ပြောင်းလဲပြီး၊ မပြောင်းလဲသေးသည်ကို တိကျမှန်ကန်စွာ တိုင်းတာသည့် တစ်ခုတည်းသော နည်းလမ်းမှာ ထိုအစား ၎င်းတို့လုပ်ရပ်များ၏ နောက်ကွယ်ရှိ ရည်မှန်းချက်များ၊ စေ့ဆော်မှုများနှင့် အကြံများ၊ ၎င်းတို့ မိမိကိုယ်ကို ပြုမူကျင့်ကြံပြီး အရေးကိစ္စများကို ကိုင်တွယ်သည့် အခြေခံစည်းမျဉ်းများနှင့် သမ္မာတရားအပေါ် ၎င်းတို့၏ သဘောထားတို့ကို ကြည့်ရန်ဖြစ်သည်။

လူအချို့သည် ဘုရားသခင်ကို ယုံကြည်လာပြီးနောက် လောကီခေတ် ရေစီးကြောင်းများနောက် မလိုက်ကြတော့ပေ၊ သို့မဟုတ် ၎င်းတို့၏အဝတ်အစားနှင့် အသွင်အပြင်ကို အရေးမစိုက်ကြတော့ပေ။ ၎င်းတို့သည် ဆင်းရဲဒုက္ခခံနိုင်ပြီး ကြိုးစားကာ၊ ဇာတိပကတိကို ချိုးနှိမ်၍ ပုန်ကန်နိုင်ကြသည်။ သို့သော် ၎င်းတို့၏တာဝန်ကို ထမ်းဆောင်ကာ အခြားသူများနှင့် ဆက်ဆံပြီး အမှုအရာများကို ကိုင်တွယ်သည့်အခါ၌ ရိုးသားခဲကြသည်။ ၎င်းတို့က ရိုးသားရသည်ကို မကြိုက်ကြ၊ သူတို့ကိုယ်သူတို့ အမြဲတမ်းပေါ်လွင်ကာ ထင်ရှားကျော်ကြားလိုပြီး ၎င်းတို့ပြောသမျှ လုပ်သမျှ၏ နောက်ကွယ်တွင် ရည်ရွယ်ချက်ရှိသည်။ လူတို့၌ တစ်စုံတစ်ရာ ဖြစ်ပျက်သည့်အခါတိုင်း ၎င်းတို့ထံ လာရောက်ရှာဖွေကြမည့် အတိုင်းအတာအထိ လူတို့အား ၎င်းတို့ မည်မျှကောင်းကြောင်းပြရန်၊ လူတို့၏စိတ်နှလုံးကို လွှမ်းမိုးရန်နှင့် ၎င်းတို့အား လူတို့ မျက်နှာသာပေးပြီး ကိုးကွယ်ဆည်းကပ်ရန်အတွက် ဝီရိယစိုက်ထုတ်ကာ စေ့စေ့စပ်စပ် တွက်ချက်မှုများ ပြုလုပ်ကြသည်။ ဤသို့လုပ်ခြင်းအားဖြင့် ၎င်းတို့က ကြွားဝါနေခြင်းဖြစ်သည်။ ၎င်းတို့ထုတ်ဖော်သည်မှာ မည်သည့်စိတ်သဘောထားနည်း။ ယင်းသည် စာတန်ဆန်သော စိတ်သဘောထားဖြစ်သည်။ ဤကဲ့သို့သောလူ များစွာရှိသလော။ လူတိုင်းက ဤကဲ့သို့ပင်။ အပြင်ပန်းတွင် စည်းမျဉ်းစည်းကမ်းများအားလုံးကို ပုံသေစောင့်ထိန်းကာ အနည်းငယ် ဒုက္ခခံနိုင်ကြပြီး သူတို့ကိုယ်သူတို့ အသုံးခံလိုသောဆန္ဒ အတော်အတန် ရှိကြသည်။ ၎င်းတို့သည် လောကီအရာ အနည်းငယ်ကို စွန့်လွှတ်နိုင်သည်၊ သမ္မာတရားကို လိုက်စားဖို့ စိတ်ပိုင်းဖြတ်မှုနှင့် စိတ်ဆန္ဒ အနည်းငယ်ရှိပြီး ဘုရားသခင်အားယုံကြည်ခြင်း လမ်းကြောင်းပေါ်တွင် အုတ်မြစ်ချထားကြသည်။ ၎င်းတို့၏ ဖောက်ပြန်ပျက်စီးသော စိတ်သဘောထားက ပကတိအတိုင်း ကျန်ရှိနေခြင်းသာ ဖြစ်သည်။ ၎င်းတို့သည် လုံးဝ ပြောင်းလဲမသွားကြပေ။ သမ္မာတရားကို ၎င်းတို့နားလည်လျှင်ပင် လက်တွေ့လုပ်ဆောင်နိုင်ခြင်း မရှိကြပေ။ ယင်းသည် လုံးဝ ပြောင်းလဲမသွားခြင်း၏ အဓိပ္ပာယ်ဖြစ်သည်။ အရာခပ်သိမ်း၌ တစ်ဇွတ်ထိုးပြုလုပ်ခြင်းသည် စာတန်ဆန်သော စိတ်သဘောထားများအားဖြင့် အသက်ရှင်သူတို့ ပြုမူတတ်သည့် နည်းလမ်းဖြစ်သည်။ ၎င်းတို့လုပ်ရပ်များ၏ နောက်ကွယ်မှ ရည်ရွယ်ချက်သည် မှားယွင်းသောအခါ ၎င်းတို့သည် ဘုရားသခင်ထံ ဆုတောင်းခြင်း သို့မဟုတ် ၎င်းတို့၏အလိုဆန္ဒကို ငြင်းပယ်ခြင်း မပြုကြ၊ သမ္မာတရားစည်းမျဉ်းများကို မရှာဖွေကြသည်သာမက အခြားသူများထံမှလည်း မရှာကြ၊ သို့မဟုတ် ထိုသူတို့နှင့် မိတ်သဟာယဖွဲ့ခြင်းလည်း မပြုကြပေ။ ၎င်းတို့သည် လုပ်ချင်သမျှ၊ စိတ်ဆန္ဒရှိသမျှကို လုပ်ကြသည်။ မဆင်မခြင်နှင့် အထိန်းအကွပ်မဲ့ ပြုမူကြသည်။ ၎င်းတို့သည် အပြင်ပန်းအားဖြင့် မကောင်းမှုပြုကောင်း ပြုမည်မဟုတ်သော်လည်း သမ္မာတရားကလည်း မကျင့်သုံးကြပေ။ ၎င်းတို့သည် ၎င်းတို့၏ လုပ်ဆောင်မှုများတွင် စိတ်ဆန္ဒနောက် လိုက်ကြပြီး စာတန်ဆန်သော စိတ်သဘောထားဖြင့် နေထိုင်ကြသည်။ ဆိုလိုသည်မှာ ၎င်းတို့သည် သမ္မာတရားကို ချစ်မြတ်နိုးခြင်း သို့မဟုတ် ဘုရားသခင်ကို ကြောက်ရွံ့သော စိတ်နှလုံး မရှိသည့်အပြင် ဘုရားသခင်၏ရှေ့မှောက်၌ အသက်မရှင်ကြခြင်းကို ဆိုလိုသည်။ အချို့သောသူတို့သည် ဘုရားသခင်၏ နှုတ်ကပတ်တော်များနှင့် သမ္မာတရားကိုပင် နားလည်နိုင်သော်လည်း ယင်းတို့ကို လက်တွေ့မကျင့်သုံးနိုင်ကြပေ။ အဘယ်ကြောင့်ဆိုသော် ၎င်းတို့သည် ၎င်းတို့၏ စိတ်ဆန္ဒများနှင့် ရည်မှန်းချက်များကို မကျော်လွှားနိုင်သောကြောင့် ဖြစ်သည်။ ၎င်းတို့လုပ်နေသည်မှာ မှားယွင်းကြောင်း၊ ယင်းက အဖျက်အမှောင့်နှင့် အနှောင့်အယှက်ဖြစ်ကြောင်း၊ ယင်းက ဘုရားသခင်အတွက် ရွံရှာဖွယ်ဖြစ်ကြောင်း ရှင်းရှင်းလင်းလင်း သိကြစေကာမူ ၎င်းတို့သည် “ဘုရားသခင်အား ယုံကြည်ခြင်းသည် ကောင်းချီးများရရှိဖို့ မဟုတ်သလော။ ကောင်းချီးများကို ကျွန်ုပ်လိုက်စားနေခြင်းက မည်သည့်အရာ မှားသနည်း။ ဘုရားသခင်အား ယုံကြည်လာခဲ့သည့် နှစ်များတွင် ကျွန်ုပ်သည် အတော်ပင် ဒုက္ခခံစားခဲ့ပြီးဖြစ်သည်။ ကျွန်ုပ်သည် ဘုရားသခင်၏ အသိအမှတ်ပြုခြင်းနှင့် ကောင်းချီးများ ရရှိရန်အတွက် မိမိ၏အလုပ်ကို စွန့်လွှတ်ပြီး လောကထဲရှိ ကျွန်ုပ်၏ တက်လမ်းများကို စွန့်ပယ်ခဲ့သည်။ ကျွန်ုပ်ခံစားခဲ့ရသမျှ ဆင်းရဲဒုက္ခအားလုံးအပေါ်သာ အခြေခံလျှင် ဘုရားသခင်သည် ကျွန်ုပ်ကို သတိရသင့်သည်။ သူသည် ကျွန်ုပ်အား ကောင်းချီးပေးပြီး ကျွန်ုပ်အား ကံကောင်းခြင်းကို အပ်နှင်းသင့်သည်” ဟု စဥ်းစားလျက် ယင်းကို ထပ်ခါတလဲလဲ ပြုလုပ်ကြသည်။ ဤစကားများမှာ လူ့အကြိုက်နှင့် ကိုက်ညီသည်။ ဘုရားသခင်ကို ယုံကြည်သူတိုင်း ဤကဲ့သို့တွေးကြ၏။ ကောင်းချီးများရရှိဖို့ ရည်ရွယ်ချက်ဖြင့် အနည်းငယ်စွန်းထင်းနေခြင်းသည် ထိုမျှကြီးမားသော ပြဿနာမဟုတ်ဟု ထင်မှတ်ကြသည်။ သို့သော် ဤစကားလုံးများကို သေချာစွာ စဉ်းစားကြည့်လျှင် ယင်းတို့အနက်မှ တစ်ခုခုသည် သမ္မာတရားနှင့် ကိုက်ညီသလော သို့မဟုတ် သမ္မာတရား လက်တွေ့ကျမှုအစိတ်အပိုင်း ဟုတ်သလော။ ဤစွန့်ပစ်ခြင်းနှင့် ဒုက္ခခံခြင်း ဟူသမျှသည် ကောင်းမွန်သော လူ့အမူအကျင့်အမျိုးအစားများသာ ဖြစ်သည်။ ဤလုပ်ရပ်များသည် ကောင်းချီးများရရှိရန် ရည်ရွယ်ချက်၏ ထိန်းချုပ်ခြင်းကိုခံရပြီး ယင်းတို့သည် သမ္မာတရားကို လက်တွေ့လုပ်ဆောင်မှု မဟုတ်ပေ။ အကယ်၍ ဤလူတို့၏ အမူအကျင့်ကို တိုင်းတာရန်အတွက် လူ၏ ကျင့်ဝတ်စံနှုန်းများကို အသုံးပြုပါက ၎င်းတို့ကို လုံ့လဝီရိယရှိပြီး ခြိုးခြံချွေတာသည်၊ အလုပ်ကြိုးစားပြီး တောင့်ခံနိုင်သည်ဟု မှတ်ယူရမည်ဖြစ်သည်။ တစ်ခါတစ်ရံတွင် ၎င်းတို့သည် အလုပ်ရှုပ်လွန်း၍ အစာစားရန်နှင့် အိပ်စက်ရန် မေ့တတ်ကြပြီး အချို့က ပျောက်ဆုံးသွားသော ပစ္စည်းများကို ပိုင်ရှင်များထံ ပြန်ပေးရန်၊ အကူအညီပေးရန်၊ ပရဟိတလုပ်ရန်၊ အခြားသူများကို နားလည်မှုနှင့် ရက်ရောမှုဖြင့် ဆက်ဆံရန်၊ မတွန့်တိုရန် သို့မဟုတ် ဇီဇာမကြောင်ရန်နှင့် ၎င်းတို့ အနှစ်သက်ဆုံးအရာများကို အခြားသူများအား ပေးကမ်းရန်ပင် ဆန္ဒရှိကြသည်။ ဤအပြုအမူများအားလုံးကို လူတို့က ချီးကျူးကြပြီး ၎င်းတို့ကို လူကောင်းများအဖြစ် အသိအမှတ်ပြုကြသည်။ ထိုသို့သောလူတို့သည် အသရေတင့်ဟန်၊ လေးစားဖွယ်ကောင်းဟန်တူပြီး အသိအမှတ်ပြုခံထိုက်ဟန် တူကြသည်။ ၎င်းတို့သည် ၎င်းတို့၏ လုပ်ဆောင်ချက်များတွင် လုံးဝဥဿုံ အကျင့်ကောင်းလျက် တရားမျှတပြီး ကျိုးကြောင်းဆီလျော်မှု ရှိကြသည်။ ၎င်းတို့သည် သူတစ်ပါးကို ကျေးဇူးပြန်ဆပ်ကြပြီး ညီအစ်ကိုဆက်ဆံရေးကို လွန်စွာဂရုစိုက်ကြသည်၊ ၎င်းတို့၏ မိတ်ဆွေတစ်ဦးဦးအတွက် မိမိတို့ကိုယ်ကို စွန့်လွှတ်အနစ်နာခံကာ ဆင်းရဲဒုက္ခခံပြီး ၎င်းတို့နှင့် အနီးဆုံးသူတို့အတွက် ရေမြေဆုံးတိုင်အောင် သွားကြမည်အထိပင်ဖြစ်သည်။ လူများစွာက ဤကဲ့သို့သော လူကောင်းမျိုးအတွက် ချီးမွမ်းစရာရှိကောင်း ရှိမည်ဖြစ်သော်လည်း ဤသူတို့သည် သမ္မာတရားကို အမှန်တကယ် လက်ခံပြီး လက်တွေ့ကျင့်သုံးနိုင်မည်လော။ ၎င်းတို့သည် ဘုရားသခင်ကို ချီးမြှောက်ပြီး သက်သေခံရန် မိမိတို့၏အသက်ကို အမှန်တကယ် စွန့်လွှတ်မည်လော။ သေချာပေါက် စွန့်လွှတ်ခြင်းမျိုး မဟုတ်ပေ။ သို့ဆိုလျှင် ၎င်းတို့ကို လူကောင်းဟုခေါ်နိုင်သလော။ အကယ်၍ သင်သည် လူတစ်ဦးက ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းရှိမရှိ၊ သို့မဟုတ် ထိုသူတွင် သမ္မာတရား၏ လက်တွေ့ကျမှုရှိမရှိ အကဲဖြတ်ရန် ကြိုးစားနေပါက လူ့အယူအဆများ၊ စိတ်ကူးစိတ်သန်းများ၊ ကျင့်ဝတ်များနှင့် အကျင့်စာရိတ္တတို့ကို အခြေခံ၍ ၎င်းတို့ကို အမြဲတမ်း အကဲဖြတ်ခြင်းက မှန်ကန်မည်လော။ ယင်းက သမ္မာတရားနှင့် ကိုက်ညီမည်လော။ အကယ်၍ လူ့အယူအဆများ၊ စိတ်ကူးစိတ်သန်းများ၊ ကျင့်ဝတ်များနှင့် အကျင့်စာရိတ္တတို့သည် သမ္မာတရားဖြစ်ပါက ဘုရားသခင်သည် သမ္မာတရားကို ဖော်ပြရန် မလိုအပ်သကဲ့သို့ တရားစီရင်ခြင်းနှင့် ပြစ်တင်ဆုံးမခြင်းအလုပ်ကို လုပ်ဆောင်ရန် လိုအပ်မည်မဟုတ်ပေ။ ကမ္ဘာကြီးနှင့် လူသားမျိုးနွယ်သည် မှောင်မိုက်ပြီး ဆိုးယုတ်နေကြောင်း၊ ၎င်းတို့သည် သမ္မာတရား လုံးလုံးကင်းမဲ့ကြောင်းနှင့် ဖောက်ပြန်ပျက်စီးသော လူသားမျိုးနွယ်သည် ဘုရားသခင်၏ ကယ်တင်ခြင်း လိုအပ်ကြောင်း သင် ရှင်းလင်းစွာ သိမြင်ရမည်ဖြစ်သည်။ ဘုရားသခင် တစ်ပါးတည်းသာလျှင် သမ္မာတရားဖြစ်ကြောင်း၊ သူ၏ နှုတ်ကပတ်တော်များကသာ လူသားကို သန့်စင်ပေးနိုင်ကြောင်း၊ သူသာလျှင် လူသားကို ကယ်တင်နိုင်ကြောင်းနှင့် လူတစ်ဦး၏ အပြုအမူ မည်မျှကောင်းသည်ဖြစ်စေ ယင်းသည် သမ္မာတရားလက်တွေ့ကျမှုမဟုတ်ဘဲ သမ္မာတရားကိုယ်၌၏ အဆင့်ကို ပို၍ပင် မမီပေ။ ဤအမူအကျင့်ကောင်းများသည် လူတို့ကြားတွင် ပျံ့နှံ့လာပြီး အသိအမှတ်ပြုခံရသော်လည်း ယင်းတို့သည် သမ္မာတရားမဟုတ်၊ မည်သည့်အခါမျှ သမ္မာတရား ဖြစ်လာမည်မဟုတ်သည့်အပြင် ယင်းတို့သည် မည်သည့်အရာကိုမျှ မပြောင်းလဲနိုင်ချေ။ မိတ်ဆွေများအတွက် မိမိကိုယ်ကို စွန့်လွှတ်ကာ မိတ်ဆွေများအတွက် ရေမြေဆုံးတိုင်သွားမည့် လူတစ်ဦးအား ဘုရားသခင်နှင့် သမ္မာတရားကို လက်ခံလာအောင် သင်လုပ်ဆောင်နိုင်မည်လော။ ထိုလူသည် ဘုရားမဲ့ဝါဒီ ဖြစ်သောကြောင့် လုံးဝလုပ်ဆောင်နိုင်မည် မဟုတ်ပေ။ သင်သည် ဘုရားသခင်နှင့်ပတ်သက်သော အယူအဆများနှင့် စိတ်ကူးစိတ်သန်းများ ပြည့်နှက်နေသူတစ်ဦးကို ကိုယ်တော်အား စစ်မှန်သော ကျိုးနွံနာခံမှုကို ရရှိစေနိုင်မည်လော။ လူသည် အယူအဆများနှင့် ပြည့်နှက်နေသောအခါ သမ္မာတရားကို လက်ခံပြီး သမ္မာတရားအား ကျိုးနွံနာခံဖို့ အလွန်ခက်သောကြောင့် လုံးဝရရှိစေနိုင်မည် မဟုတ်ပေ။ အဘယ်မျှကောင်းသော အပြုအမူဖြစ်စေ လူတစ်ဦးကို ဘုရားသခင်အား အမှန်တကယ် ကျိုးနွံနာခံနိုင်စေသလော။ ထိုသူတို့သည် ကိုယ်တော်ကို အမှန်တကယ် ချစ်နိုင်ကြသလော။ ကိုယ်တော်ကို ၎င်းတို့ ချီးမြှောက်ပြီး သက်သေခံနိုင်ကြသလော။ လုံးဝ မလုပ်နိုင်ကြပေ။ သခင့်အတွက် ဟောပြောပြီး အလုပ်လုပ်သူတိုင်းသည် ဘုရားသခင်အား အမှန်တကယ် ချစ်မြတ်နိုးသူ ဖြစ်လာလိမ့်မည်ဟု သင်အာမခံနိုင်သလော။ ယင်းမှာ လုံးဝဖြစ်နိုင်မည်မဟုတ်ပေ။ ထို့ကြောင့် လူတစ်ဦးသည် ကောင်းသောအမူအကျင့်များ မည်မျှပင် ရှိနေပါစေ၊ ယင်းသည် သူ၏ အသက်စိတ်သဘောထား ပြောင်းလဲသွားပြီဟု ဆိုလိုဖို့ဝေးစွ၊ သူသည် အမှန်တကယ် နောင်တရပြီး ပြောင်းလဲသွားပြီဟုပင် မဆိုလိုပေ။

မည်သည့်အရာသည် ကောင်းသောအပြုအမူဖြစ်သည်၊ သမ္မာတရားကို လက်တွေ့လုပ်ဆောင်ခြင်းနှင့် သင်၏ စိတ်သဘောထား၌ ပြောင်းလဲမှုရရှိခြင်းဆိုသည်မှာ မည်သည့်အရာဖြစ်သည်တို့ကို ပိုင်းခြားသိမြင်ရန် သင်တို့ သင်ယူရမည်။ သင်၏ စိတ်သဘောထားကို ပြောင်းလဲခြင်းသည် သမ္မာတရားကို လက်တွေ့လုပ်ဆောင်ခြင်း၊ ဘုရားနှုတ်ကပတ်တော်များကို နားထောင်ခြင်း၊ ဘုရားသခင်ကို ကျိုးနွံနာခံခြင်း၊ ဘုရားနှုတ်ကပတ်တော်အတိုင်း အသက်ရှင်ခြင်းတို့ ပါဝင်သည်။ ဤသို့ဆိုလျှင် လူတစ်ယောက်သည် ဘုရားနှုတ်ကပတ်တော်အတိုင်း လက်တွေ့လုပ်ဆောင်ပြီး အသက်ရှင်ရန် မည်သည့်အရာကို လုပ်ဆောင်သင့်သနည်း။ ဥပမာ အလွန်ရင်းနှီးသော သူငယ်ချင်းကောင်းနှစ်ဦး ရှိသည် ဆိုပါစို့။ ယခင်က ၎င်းတို့သည် အချင်းချင်း ကူညီကြသည်။ ခက်ခဲသောအချိန်များကို အတူတကွ ဖြတ်သန်းကြသည်။ တစ်ယောက်ကို တစ်ယောက် ကယ်တင်ရန် ၎င်းတို့၏ အသက်များကို စွန့်လွှတ်မည်ဖြစ်သည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းဖြစ်သလော။ ဤသည်မှာ ညီရင်းအစ်ကိုတမျှ ရင်းနှီးမှုဖြစ်သည်။ အခြားသူများအတွက် ကိုယ့်ကိုယ်ကို စွန့်လွှတ်အနစ်နာခံခြင်းဖြစ်သည်။ ဤသည်မှာ ကောင်းသောအပြုအမူဖြစ်သည်။ သို့သော် သမ္မာတရားကို လက်တွေ့လုပ်ဆောင်ခြင်း လုံးဝမဟုတ်ပေ။ သမ္မာတရားကို လက်တွေ့လုပ်ဆောင်ခြင်းသည် ဘုရားသခင်၏ နှုတ်ကပတ်တော်များနှင့် တောင်းဆိုမှုများနှင့်အညီ ဆောင်ရွက်ခြင်းဖြစ်သည်။ ဘုရားသခင်ကို ကျိုးနွံနာခံပြီး ကျေနပ်စေခြင်းဖြစ်သည်။ ကောင်းသောအပြုအမူသည် ဇာတိပကတိ၏ ဆက်ဆံရေးများကို ဖြည့်ဆည်းခြင်း၊ စိတ်ခံစားချက်ဆိုင်ရာ သံယောဇဉ်များကို ထိန်းသိမ်းခြင်းပင်ဖြစ်သည်။ ထို့ကြောင့် ညီရင်းအစ်ကိုတမျှ ရင်းနှီးမှု၊ ဆက်ဆံရေးများကို ကာကွယ်ခြင်း၊ တစ်ယောက်နှင့်တစ်ယောက် ကူညီခြင်း၊ သည်းခံခြင်း၊ ကျေနပ်စေခြင်းတို့အားလုံးသည် အတွင်းရေး၊ ပုဂ္ဂိုလ်ရေးဆိုင်ရာ ကိစ္စများဖြစ်ပြီး သမ္မာတရားကို လက်တွေ့လုပ်ဆောင်ခြင်းနှင့် လုံးဝမသက်ဆိုင်ပေ။ ဤသို့ဆိုလျှင် ဘုရားသခင်က လူတို့အား အခြားလူများကို မည်သို့ဆက်ဆံရန် တောင်းဆိုသနည်း။ (ကျွန်ုပ်တို့ကို စည်းမျဉ်းများနှင့်အညီ အချင်းချင်းဆက်ဆံရန် ဘုရားသခင်က တောင်းဆိုသည်။ အခြားလူတစ်ယောက်က သမ္မာတရားစည်းမျဉ်းနှင့်မညီသည့် အမှားတစ်ခုခုလုပ်လျှင်၊ ကျွန်ုပ်တို့ကိုယ်တိုင်၏ မိခင်အရင်း၊ သို့မဟုတ် ဖခင်အရင်းဖြစ်လျှင်ပင် သူတို့ပြောသည်ကို နားထောင်၍မရပေ။ သမ္မာတရားစည်းမျဉ်းများကို ဖက်တွယ်ထားပြီး ဘုရားအိမ်တော်၏ အကျိုးစီးပွားများကို ကာကွယ်ရမည်။) (ညီအစ်ကိုမောင်နှမများကို တစ်ယောက်နှင့်တစ်ယောက် ကူညီကြဖို့ ဘုရားသခင်က တောင်းဆိုသည်။ အခြားလူတစ်ယောက်က ပြဿနာတစ်ခုရှိသည်ကို ကျွန်ုပ်တို့မြင်လျှင် ထောက်ပြရမည်။ မိတ်သဟာယဖွဲ့ရမည်။ ဖြေရှင်းရန်အတွက် သမ္မာတရားစည်းမျဉ်းများကို အတူတကွရှာဖွေရမည်။ ဤသို့လုပ်ဆောင်ခြင်းဖြင့်သာ ကျွန်ုပ်တို့က ၎င်းတို့ကို အမှန်တကယ် ကူညီနေခြင်းဖြစ်သည်။) လူတို့၏ ဆက်ဆံရေးက မည်သို့ဖြစ်စေ ဘုရားသခင်သည် အချင်းချင်းအပေါ် လူတို့၏ အပြုအမူကို သမ္မာတရားစည်းမျဉ်းများ၏ အခြေခံအုတ်မြစ်ပေါ်တွင် တည်ဆောက်စေလိုသည်။ ဤအခြေခံသဘောတရားများမှလွဲ၍ အဘယ်အရာကိုမျှ သမ္မာတရားကို လက်တွေ့လုပ်ဆောင်ခြင်းအဖြစ် ထည့်တွက်၍ မရပေ။ ဥပမာအနေဖြင့် လူတစ်ဦးသည် အသင်းတော်အလုပ်ကို ထိခိုက်ကာ လူတိုင်း ဖော်ထုတ်ပြီး ကန့်ကွက်သည့် အရာတစ်ခုကို လုပ်မိသည်။ သူ့မိတ်ဆွေက “သူအမှားတစ်ခုပြုလုပ်ရုံနှင့် သူ့ကို သင် ဖော်ထုတ်ဖို့မလိုအပ်ပေ။ ကျွန်ုပ်သည် သူ၏မိတ်ဆွေဖြစ်သည်။ ဦးစွာ ကျွန်ုပ် သူ့အပေါ် နားလည်ရမည်၊ သူ့အပေါ် ကျွန်ုပ် သည်းခံပြီး ကူညီရမည်။ သင်တို့လုပ်သကဲ့သို့ ကျွန်ုပ် သူ့အား ဖော်ထုတ်၍ မရပေ။ သူ့ကို ကျွန်ုပ် နှစ်သိမ့်ရမည်၊ မနာကျင်စေဘဲ ထိုအမှားသည် အရေးမကြီးဟု ကျွန်ုပ် သူ့အား ပြောမည်ဖြစ်သည်။ သင်တို့ထဲမှ တစ်ဦးတလေသည် သူ့အားဖော်ထုတ်ပြီး ထပ်၍ အခက်အခဲဖြစ်စေလျှင်၊ သင်တို့ ကျွန်ုပ်နှင့် ရင်ဆိုင်ရမည်။ သင်တို့ထဲမှ တစ်ဦးမျှ ကျွန်ုပ်ထက်ပို၍ သူနှင့် မရင်းနှီးပေ။ ကျွန်ုပ်တို့သည် ရင်းနှီးသော မိတ်ဆွေများဖြစ်ကြသည်။ လိုအပ်လျှင် သူ့အတွက် ကျွန်ုပ် ရပ်တည်ပေးမည်”ဟု ပြောသည်။ ဤသည်မှာ သမ္မာတရားကို လက်တွေ့လုပ်ဆောင်ခြင်း ဖြစ်သလော။ (မဟုတ်ပေ၊ ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်များဖြစ်ပါသည်။) ဤလူ၏ စိတ်နေစိတ်ထားသည် နောက်ထပ်အယူအဆဆိုင်ရာ အခြေခံအုတ်မြစ်ပေါ်တွင်လည်း အခြေခံနေသည်။ ၎င်းတို့က “ကျွန်ုပ်၏ မိတ်ဆွေသည် ကျွန်ုပ်ဘဝ၌ အခက်ခဲဆုံး၊ အနာကျင်ဆုံးအချိန်အတောအတွင်းတွင် ကျွန်ုပ်ကို ကူညီခဲ့သည်။ အခြားလူတိုင်းက ကျွန်ုပ်ကို စွန့်ပစ်ခဲ့ကြပြီး သူသာ ကျွန်ုပ်ကို စောင့်ရှောက်ပြီး ကူညီခဲ့သည်။ ယခုသူ ဒုက္ခရောက်နေပြီး သူ့ကိုကူညီဖို့မှာ ကျွန်ုပ်အလှည့်ဖြစ်သည်။ ဤသည်မှာ အသိစိတ်ရှိခြင်းနှင့် လူ့သဘာဝရှိခြင်း ဟူသည့် အဓိပ္ပာယ်ပင်ဖြစ်သည်ဟု ကျွန်ုပ်ခံစားရသည်။ သင်သည် ဘုရားသခင်ကို ယုံကြည်သော်လည်း၊ ဤအသိစိတ်ပမာဏ သေးသေးလေးမျှပင် မရှိပါက သင့်ကိုယ်သင် အဘယ်သို့လျှင် လူသားဟု ခေါ်နိုင်သနည်း။ ယင်းမှာ ဘုရားသခင်၌ သင်၏ယုံကြည်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့ကို အနှစ်မဲ့သောစကားများ မဖြစ်စေသလော” ဟု ယုံကြည်ကြသည်။ ဤစကားများသည် မှန်သည့်အလားထင်ရသည်။ လူအများစုက ၎င်းတို့ကို အရှိအတိုင်းမသိနိုင်ကြပေ။ ယင်းတို့ကိုပြောသည့်သူ၊ သူ့လုပ်ရပ်များ၏နောက်ကွယ်မှ စေ့ဆော်မှုသည် သမ္မာတရားနှင့် ကိုက်ညီသည်ဟု ထင်မှတ်သည့်သူပင် မသိနိုင်ပေ။ သို့ရာတွင် သူ၏လုပ်ရပ်များသည် မှန်ကန်သလော။ စင်စစ်အားဖြင့် မမှန်ကန်ချေ။ သေချာကြည့်လော့၊ သူပြောသည့် စကားတိုင်းသည် လူ့ကျင့်ဝတ်၊ ကိုယ်ကျင့်တရားအပြုအမူနှင့် အသိစိတ်တို့မှ ပေါက်ဖွားလာသည်။ အကယ်၍ တစ်စုံတစ်ယောက်က သူ့ကို လူ့ကျင့်ဝတ်အပေါ် အခြေခံ၍ အကဲဖြတ်မည်ဆိုပါက သူ၌ အသိတရားရှိပြီး သစ္စာရှိသောသူဖြစ်သည်။ သူ၏မိတ်ဆွေအတွက် ဤကဲ့သို့ ရပ်တည်ပေးခြင်းသည် သူ့ကို လူကောင်းတစ်ဦးဖြစ်စေသည်။ သို့သော် ဤ“လူကောင်း”၏ နောက်ကွယ်တွင် မည်သည့်စိတ်သဘောထားနှင့် အနှစ်သာရကွယ်ဝှက်နေသည်ကို သိကြသလော။ သူသည် ဘုရားသခင်ကို အမှန်တကယ် ယုံကြည်သူမဟုတ်ပေ။ ရှေးဦးစွာ တစ်ခုခုဖြစ်ပျက်သောအခါတွင် သူသည် အခြေအနေကို ဘုရားနှုတ်ကပတ်တော်နှင့်အညီ မကြည့်ရှုပေ။ ဘုရားနှုတ်ကပတ်တော်ထဲရှိ သမ္မာတရားကို မရှာဖွေပေ။ ထိုအစား ဘာသာတရားမရှိသူများ၏ ကိုယ်ကျင့်တရား၊ ကျင့်ဝတ်နှင့် ဘဝနီတိများနှင့်အညီ အကြောင်းအရာကို ကြည့်ရှုရန် ရွေးချယ်သည်။ သူသည် စာတန်၏ မိစ္ဆာဒိဋ္ဌိအယူများနှင့် အတွေးမှားများကို သမ္မာတရားအဖြစ် မှတ်ယူပြီး ဘုရားနှုတ်ကပတ်တော်များကို ဘေးဖယ်ထားကာ ဘုရားသခင်၏ နှုတ်ကပတ်တော်များထဲတွင် ပြောထားသည့်အရာကို လျစ်လျူရှုသည်။ ဤသို့လုပ်ဆောင်ခြင်းအားဖြင့် သူသည် သမ္မာတရားကို လှောင်ပြောင်နေခြင်းဖြစ်သည်။ ဤသည်မှာ သူသည် သမ္မာတရားကို မချစ်သည်ကို ပြသည်။ သူသည် သမ္မာတရားကို ဆိုးယုတ်သော ဘဝနီတိများ၊ အယူအဆများ၊ ကျင့်ဝတ်များ၊ လူ၏ ကိုယ်ကျင့်တရားတို့နှင့် အစားထိုးပြီး ဆိုးယုတ်သော အတွေးအခေါ်များနှင့်အညီ လုပ်ဆောင်သည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းဖြစ်ပြီး ဘုရားသခင်၏ ရည်ရွယ်ချက်များကို ကျေနပ်စေခြင်းဖြစ်သည်၊ တရားမျှတသည့် ပြုမူလုပ်ဆောင်နည်းဖြစ်သည်ဟူ၍ပင် သူက ယုံကြည်မှုရှိရှိနှင့် ပြောဆိုသည်။ သူသည် သမ္မာတရားကို ချိုးဖောက်ရန် ဤတရားမျှတခြင်းအယောင်ဆောင်မှုကို အသုံးပြုနေခြင်းသာ မဟုတ်လော။ လူတို့သည် မိမိကိုယ်ကို ပြုမူကျင့်ကြံပုံနှင့် အရေးကိစ္စများကို ကိုင်တွယ်ဖြေရှင်းပုံနှင့် ပတ်သက်လာလျှင် ဤအခြေအနေမျိုးက ဖြစ်နေကျမဟုတ်သလော။ သင်သည် စကားများ၊ အယူဝါဒများကို အမြဲပြောနေသောအခါ သင်၌ သမ္မာတရား ကင်းမဲ့ကြောင်းနှင့် ယင်းသည် တန်ဖိုးရှိသော သမ္မာတရားအပေါ် အမှန်တကယ် မိတ်သဟာယဖွဲ့ခြင်းဖြစ်ကြောင်း သိရှိပြီး မှောင်မိုက်ပြီး ဆိုးယုတ်သော ဤကမ္ဘာ၌ သမ္မာတရားကို ရရှိထားသူတို့၏ အသက်တာများသာလျှင် မျှော်လင့်ချက်နှင့် တန်ဖိုးရှိကြောင်းလည်း သင်သိပေသည်။ သို့သော်လည်း သင်သည် ယင်းကိုရင်ဆိုင်ရန်နှင့် ရွေးချယ်မှုများပြုလုပ်ဖို့ လိုအပ်သည့် အဓိကဖြစ်ရပ်တစ်ခု ဖြစ်ပျက်သောအခါ သမ္မာတရားဖြစ်ပြီး အကျိုးရှိသည်မှာ စာတန်၏ အတွေးအခေါ်များ၊ အကျင့်စာရိတ္တနှင့် ကျင့်ဝတ်များဖြစ်သည်ဟု သင်ခံစားရလိမ့်မည်။ ထိုအချိန်တွင် သင်လိုက်စားလိုသော ဘုရားသခင်၏ နှုတ်ကပတ်တော်များတွင်ရှိသော သမ္မာတရားက အကျိုးမရှိပေ။ ဤသည်မှာ မည်သည့်ပြဿနာဖြစ်သနည်း။ အကယ်၍ သင်က ဘုရားသခင်၏ နှုတ်ကပတ်တော်သည် သမ္မာတရားဖြစ်ကြောင်းကို အသိအမှတ်ပြုနိုင်လျှင် အဘယ်ကြောင့် ယင်းကို လက်တွေ့မလုပ်ဆောင်နိုင်သနည်း။ သမ္မာတရားကို လက်တွေ့ကျင့်သုံးဖို့ အဘယ့်ကြောင့် မဝံ့ရဲရသနည်း။ သင်ကြောက်နေသည်မှာ မည်သည့်အရာနည်း။ သင်သည် အခြားလူတို့၏ အသရေဖျက်ခြင်းနှင့် ဝေဖန်အပြစ်တင်ခြင်း၊ သင်၏ လောကီတက်လမ်းများ ဆုံးရှုံးခြင်းနှင့် သင့်ကိုယ်ရေးကိုယ်တာ အကျိုးစီးပွားကို ထိခိုက်စေခြင်းတို့ ရှိမည်ကို ကြောက်ရွံ့နေသည်။ သမ္မာတရားကို သင်လက်တွေ့မလုပ်ဆောင်သောအခါ၊ သင်သည် စွန့်ခွာထွက်ပြေးသူ ဖြစ်လာပြီး လွန်စွာအရေးပါသော အခိုက်အတန့်တွင် ဘုရားသခင်၏ နှုတ်ကပတ်တော်များတွင်ရှိသည့် သမ္မာတရားများ၏ တန်ဖိုးကို ငြင်းပယ်သောအခါ သင်သည် သမ္မာတရားကို ချစ်မြတ်နိုးသူမဟုတ်ကြောင်း၊ သင်သည် စာတန်၏ အတွေးအခေါ်များ၊ မိစ္ဆာဒိဋ္ဌိအယူများနှင့် အတွေးမှားများကို နှစ်သက်ကြောင်း၊ သင်သည် လောကီတက်လမ်းများ၊ သင်၏ ဇာတိအကျိုးစီးပွား၊ သင်၏ ဂုဏ်သတင်းနှင့် အဆင့်အတန်းကို လိုက်စားကြောင်း သက်သေပြရန် လုံလောက်သည်။ သို့သော် သင်သည် သမ္မာတရားကို ချစ်သည်ဟု ဆိုသည်။ ဤအရာသည် သူတော်ကောင်းယောင်ဆောင်ခြင်းဖြစ်သည်။ ဤအရာအားလုံးက သင်သည် သမ္မာတရားကို မည်သည့်အခါမျှ လက်ခံခြင်း သို့မဟုတ် ဘုရားသခင်အပေါ် သင်၏ယုံကြည်ခြင်း၌ သမ္မာတရားကို လက်တွေ့ကျင့်သုံးခြင်း မရှိသေးကြောင်း သက်သေပြရန် လုံလောက်သည်။ ထိုသို့ဆိုလျှင် သင့်တွင် ဘုရားသခင်ကို ကြောက်ရွံ့သောစိတ်နှလုံးပါသလော။ သင့်နှလုံးသားထဲတွင် ဘုရားသခင်အတွက် နေရာရှိပါသလော။ ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်းကို ပုံမှန်အားဖြင့် သင်အသိအမှတ်ပြုထားသမျှ၊ တစ်စုံတစ်ခုဖြစ်လာသည်နှင့် တစ်ပြိုက်နက် ဘုရားသခင်သည် သင့်နှလုံးသားထဲတွင် ရှိတော့မည်မဟုတ်ဘဲ သင်သည် အရာအားလုံးထက် သင့်ကိုယ်သင် တန်ဖိုးထားမည်ဖြစ်ကာ၊ သင်သည် လူ့ဆက်ဆံရေးများ၊ လောကီဆိုင်ရာ ဆက်ဆံမှုများအတွက် အတွေးအခေါ်များ၊ ကျင့်ဝတ်စည်းကမ်းများနှင့် ပညတ်များအပြင် အသိတရားနှင့် ကိုယ်ကျင့်တရားစံနှုန်းများကို သမ္မာတရားအဖြစ် သဘောထားမည်ဖြစ်သည်။ စာတန်နှင့်ဆိုင်သော ဤအရာများသည် သင့်စိတ်နှလုံးထဲတွင် သမ္မာတရားအဖြစ် အစားထိုးစရာများ ဖြစ်လာပြီဖြစ်သောကြောင့် သင်သည် ယိုယွင်းသွားပြီမဟုတ်လော။ ယခု သင်သည် ဘုရားသခင်အား လုံးလုံးလျားလျား သစ္စာဖောက်ပြီးဖြစ်၍ သင်သည် အမှောင်ထဲသို့ လုံးလုံးလျားလျား ကျရောက်သွားပြီဖြစ်သည်။

လူများစွာတို့သည် ဘုရားသခင်ကို ယုံကြည်လာပြီးသော နှစ်ပေါင်းများစွာ၌ အလုပ်များနေခဲ့ကြသည်ဖြစ်၍ အဘယ်ကြောင့် သမ္မာတရားလက်တွေ့ကျမှုကို မရရှိကြသနည်း။ အမှန်တွင် ပြဿနာ၏ အရင်းခံမှာ ထိုလူတို့က သမ္မာတရားကို မချစ်ကြခြင်းဖြစ်သည်။ ၎င်းတို့သည် သမ္မာတရားကို မချစ်ဟု ၎င်းတို့ကို သင်ပြောလျှင် စိတ်ထိခိုက်သွားကြမည်၊ သို့သော် အမှန်တကယ်တွင် ၎င်းတို့၏ ဤစိတ်ထိခိုက်ခြင်းက ကျိုးကြောင်းဆီလျော်မှု ရှိသလော။ မရှိပေ။ ထိုလူတို့သည် တရားဒေသနာ မည်မျှကို ကြားနာခဲ့ရသည်ဖြစ်စေ၊ သို့မဟုတ် အယူဝါဒမည်မျှကို နားလည်ခဲ့ကြသည်ဖြစ်စေ အချိန်တန်လာသောအခါ သမ္မာတရားကို လက်တွေ့မကျင့်သုံးကြပေ။ ၎င်းတို့သည် သမ္မာတရားစည်းမျဉ်းများနှင့်အညီ လုပ်ဆောင်ခြင်း၊ အမှုကိစ္စများကို ကိုင်တွယ်ခြင်း၊ သို့မဟုတ် လူများ၊ အဖြစ်အပျက်များနှင့် ၎င်းတို့ပတ်ဝန်းကျင်ရှိ အမှုအရာများကို ချဉ်းကပ်ခြင်း မရှိပေ။ ပြီးလျှင် ၎င်းတို့တွင် ကိုယ်ပိုင်အမြင်များ အမြဲရှိနေကြသည်။ တစ်စုံတစ်ဦးက ငါ့ကို စကားပြောသောအခါ ဤလူတို့က “ကျွန်ုပ်ပြောသည်ကို နားထောင်ကြည့်ပါ၊ ကျွန်ုပ်၏အမြင်ကို ဖော်ပြခွင့်ပြုပါ။ ဤအရာမှာ ကျွန်ုပ်၏အမြင်၊ ဤအရာမှာ ကျွန်ုပ်၏ ဆိုလိုရင်းဖြစ်သည်” ဟူ၍လည်းကောင်း၊ “ဤနည်းအတိုင်း ကျွန်ုပ်လုပ်ဆောင်ချင်သည်၊ ကျွန်ုပ်၏စကားကို ကိုယ်တော်နားထောင်မည်လော” ဟူ၍လည်းကောင်း အမြဲတစေ ပြောကြသည်။ မပြောဘဲနှင့်ပင် သင် မည်သည့်အရာကို ဆိုလိုကြောင်း ငါသိ၏။ သင်သည် သင်၏ ဆိုလိုရင်းအကြောင်းကို အမြဲတမ်း ပြောနေစရာ မလိုအပ်ပေ၊ ယင်းသည် သမ္မာတရား မဟုတ်၊ ယင်းကို ရှင်းလင်းစွာ ဖော်ပြခြင်းသည် ယင်းကို သမ္မာတရား ဖြစ်စေမည်မဟုတ်ပေ။ သင်သည် မွေးကတည်းက သမ္မာတရားကို ပိုင်ဆိုင်ထားသည်ဟု သင်ယုံကြည်ပါက သင်သည် ဘုရားသခင်ကို အဘယ်ကြောင့် ယုံကြည်နေသေးသနည်း။ အကယ်၍ သင်သည် သမ္မာတရားအားလုံးကို နားလည်သဘောပေါက်နိုင်ပြီး သင်ကိုယ်တိုင် သမ္မာတရားဖြစ်နေကာ ပြဿနာအားလုံးကို ဖြေရှင်းနိုင်သကဲ့သို့ သင်သည် ဘုရားသခင်ဖော်ပြထားသော သမ္မာတရားအားလုံးကို အလိုလို နားလည်နိုင်သည်ဆိုလျှင် သင်သည် ဘုရားသခင်ကို အဘယ်ကြောင့် ယုံကြည်နေသေးသနည်း။ တချို့လူတို့က “သင်သည် အဘယ့်ကြောင့် အမြဲတမ်းမှန်ကန်ပြီး ဆုံးဖြတ်ချက်များ အားလုံးကို ချနိုင်ရသနည်း။ ကျွန်ုပ်စကားကို သင် အဘယ့်ကြောင့် နားမထောင်ရသနည်း” ဟု ပြောတတ်ကြသည်။ ဤစကားများသည် မည်ကဲ့သို့သော စကားများဖြစ်သနည်း။ သင်ပြောသည့်အရာကို နှစ်ပေါင်းများစွာ နားထောင်ပြီးနောက်တွင် မှန်ကန်သည့် သို့မဟုတ် သမ္မာတရားနှင့် ကိုက်ညီသည့် စကားလုံးတစ်ခွန်းမျှ မကြားခဲ့ဖူးပေ။ သို့ဆိုလျှင် သင်၏စကားကို ငါသည် အဘယ့်ကြောင့် နားထောင်သင့်သနည်း။ လူ၏ အတော်ပင် မှန်ကန်သော အမြင်တချို့ကို ငါကြားလို၏။ ယင်းက ငါ့ကို တွေးခေါ်မှုနှင့် စွမ်းအင်တချို့ကို သက်သာစေလိမ့်မည်ဖြစ်သော်လည်း တစ်ခုတလေမျှ ငါမကြားရပေ။ ငါကြားသမျှသည် အတွေးမှားများနှင့်ပုန်ကန်သော စကားများ၊ ငြီးတွားခြင်းနှင့် အပျက်သဘောဆောင်သော ပြောဆိုမှုများသာ ဖြစ်သည်။ ယင်းတို့အားလုံးသည် သမ္မာတရားနှင့် ဆန့်ကျင်နေသည်ဖြစ်၍ အဘယ့်ကြောင့် ငါနားထောင်သင့်သနည်း။ အကယ်၍ လူတိုင်းအား သင့်စကားကို နားထောင်စေမည်ဆိုလျှင် ၎င်းတို့သည် ဘုရားသခင်ကို တော်လှန်ပုန်ကန်ကြမည်၊ ဘုရားသခင်ကို ဆန့်ကျင်ကြပြီး ကောင်းကင်ဘုံကို ဆန့်ကျင်ကြပေမည်၊ ၎င်းတို့အားလုံးသည် စာတန်နောက်သို့ လိုက်သွားကြပြီး နောက်ဆုံးတွင် ပျက်စီးသွားကြမည်ဖြစ်သည်။ အကယ်၍ ငါ၏စကားများကို သင်နားထောင်ပြီး ငါ၏စကားများကို တွေးတောဆင်ခြင်ပါက သင်သည် သမ္မာတရားကို နားလည်မည်ဖြစ်ပြီး ဘုရားသခင်၏ ရှေ့မှောက်သို့ ရောက်ရှိနိုင်ကာ ကယ်တင်ခြင်းသို့သွားရာလမ်းကို စတင်နိုင်မည်ဖြစ်သည်။ ဘုရားသခင်၏ နှုတ်ကပတ်တော်များကသာလျှင် လူတို့ကို ကယ်တင်နိုင်ပြီး သမ္မာတရားကို နားလည်ခြင်း၊ သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်အား ကျိုးနွံနာခံခြင်းကို ရရှိခြင်းဖြင့်သာ လူတို့သည် ဘုရားသခင်၏ ကယ်တင်ခြင်းကို ရနိုင်မည်ဖြစ်သည်။ လူတို့အနေဖြင့် သမ္မာတရားကို လက်ခံရန် မလွယ်ကူပေ။ ငါသည် လူတို့အနီးအပါး၌ ရှိနေစဉ် ညီအစ်ကိုမောင်နှမများသည် များမကြာမီက သမ္မာတရားထဲသို့ မည်သို့ဝင်ရောက်လာခဲ့ကြကြောင်း၊ လူများ၊ အဖြစ်အပျက်များနှင့် အမှုအရာများကို ပိုင်းခြားရာ၌၊ သမ္မာတရားကို လက်တွေ့ကျင့်သုံးရာ၌ ၎င်းတို့သည် မည်သည့်တိုးတက်မှုကို ပြုလုပ်ခဲ့ကြကြောင်း၊ ၎င်းတို့၏ အခြေအနေများက မည်သို့ဖြစ်နေကြောင်း၊ ၎င်းတို့၏ မမှန်ကန်သော အခြေအနေများကို ပြောင်းပြန်လှန်ပြီး ပြောင်းလဲခဲ့ကြခြင်းရှိမရှိ၊ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် ပတ်သက်၍ သိကျွမ်းခြင်း မည်မျှရှိကြကြောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားများအား ဖော်ပြခြင်းတို့မှ ၎င်းတို့သည် မိမိတို့ကိုယ်ကို သိနားလည်မှု အဘယ်မျှ ရရှိထားကြကြောင်း၊ ဘုရားသခင်နှင့်ပတ်သက်၍ ၎င်းတို့၏ နားလည်မှုလွဲမှားခြင်း မည်မျှကို ချေဖျက်ထားပြီဖြစ်ကြောင်းနှင့် ဘုရားသခင်နှင့်ပတ်သက်၍ ၎င်းတို့၏ သိကျွမ်းခြင်း မည်မျှတိုးပွားလာပြီဖြစ်ကြောင်း ငါကြားချင်သည်။ ဤအတွေ့အကြုံများနှင့် သိကျွမ်းခြင်းအကြောင်းတို့ကို ငါကြားလိုသော်လည်း ဝမ်းနည်းစရာမှာ လူအများစုသည် ဤအတွေ့အကြုံဆိုင်ရာ သက်သေခံချက်မျိုးကို မဖော်ပြနိုင်ကြပေ။ ၎င်းတို့သည် သမ္မာတရားလက်တွေ့ကျမှု ချို့တဲ့ကြပြီး အချည်းနှီးသော စကားလုံးများနှင့် အယူဝါဒများ၊ လွဲချော်သော၊ အမြင်စောင်းသောစကားလုံးများနှင့် မကျေနပ်ချက်များ သို့မဟုတ်ပါက သူတို့ကိုယ်သူတို့ ကြွားဝါရန်နှင့် ချီးကျူးဂုဏ်ပြုမှုကို တောင်းခံပြီး ဆုလာဘ်များကို ရယူရန် ကြိုးပမ်းသည့် စကားလုံးများကိုသာ ပြောဆိုကြသည်။ ယင်းတို့ကို ကြားရသောအခါ ငါမည်သို့ခံစားရမည်ဟု သင်တို့ထင်သနည်း။ ယင်းတို့က ငါ့ကို ကောင်းသောစိတ်ခံစားမှု ပေးမည်လော။ (မပေးပါ။) လူတို့သည် ၎င်းတို့၏ သမ္မာတရားအား လက်တွေ့တွေ့ကြုံမှုနှင့် သမ္မာတရားထဲ၌ ထိုးထွင်းသိမြင်မှု၊ ကြားရပြီးနောက် လူတို့ကို ခံစားမှုပိုကောင်းစေမည့် စကားလုံးများနှင့်ပတ်သက်၍ တစ်ခုတလေကိုမျှ လွန်စွာပြောခဲကြပြီး ထိုကဲ့သို့သော စကားလုံးများမပါလျှင် လူတို့ပြောသည့်အရာမှာ ချီးကျူးဂုဏ်ပြုမှု ခံယူခြင်းနှင့် ဆုလာဘ်ရယူခြင်း သို့မဟုတ်ပါက ဆီလျော်မှုမရှိသော၊ အချည်းနှီးဖြစ်သော စကားလုံးများသာလျှင် ဖြစ်ကြ၏။ အနှစ်သာရ မရှိသော ထိုအယူဝါဒများအကြောင်း သင်ငါ့ကို ပြောဖို့လိုသလော။ သင်သည် ထိုအယူဝါဒများအကြောင်း ပြောခြင်းအားဖြင့် မသိနားမလည်သော လူတို့ကို လှည့်ဖြားနိုင်ရုံမျှသာရှိသောကြောင့် ယင်းတို့အကြောင်းကို ငါ့အားပြောခြင်းက အဓိပ္ပာယ်ကင်းမဲ့သည် မဟုတ်လော။ လူအချို့က ငါနှင့် စကားပြောသောအခါ မှားယွင်းသော ဝိညာဉ်ရေးအယူဝါဒများအကြောင်း အမြဲပြောကြပြီး အချို့ကိစ္စများကို ဆွေးနွေးသည့်အခါ ၎င်းတို့က “အရာရာသည် ဘုရားသခင်၏ လက်တော်၌ရှိပြီး အားလုံးကို ဘုရားသခင်က စီမံထားသည်” ဟု အမြဲပြောလေ့ရှိကြသည်။ ၎င်းတို့က ပြင်ပရေးရာများအကြောင်း ပြောဆိုခြင်းသည် ဝိညာဉ်သဘောမဆန်၊ ဝိညာဉ်ရေးအယူဝါဒများအကြောင်း မည်သို့ပြောဆိုရမည်ကို သိခြင်းကသာ ဝိညာဉ်သဘောဆန်သည်ဟု ထင်မြင်ကြသည်။ ငါသည် ၎င်းတို့အား လက်တွေ့ပိုင်းဆိုင်ရာ စကားတချို့ပြောပြီး အသက်ရှင်ခြင်း၏ အသေးစိတ်အကြောင်းကို ပြောပြသောအခါ ၎င်းတို့က မခံယူကြပေ။ ကြီးကျယ်သော တရားဒေသနာများနှင့် ဟိတ်ဟန်များသော ဝိညာဉ်ရေးအယူဝါဒများကိုသာ ကြားချင်ကြသည်။ ဤကဲ့သို့သော လူတို့သည် လက်တွေ့ကျမှုကို ပိုင်ဆိုင်ပါသလော။ ၎င်းတို့၌ လက်တွေ့ကျမှု ကင်းမဲ့သည်သာမက ဆင်ခြင်တုံတရားလည်း လုံးဝ ကင်းမဲ့နေပေသည်။ ၎င်းတို့သည် အမှန်တကယ် မာနထောင်လွှားပြီး ပညာမဲ့သောသူများ ဖြစ်ကြ၏။

စိတ်သဘောထားပြောင်းလဲမှုကို လိုက်စားခြင်းသည် မည်သည့်အရာများက စိတ်သဘောထားဆိုင်ရာ ပြောင်းလဲမှုနှင့် မဆက်စပ်သည့်အပြင် စိတ်သဘောထားဆိုင်ရာ ပြောင်းလဲမှု နယ်ပယ်အတွင်း၌ မကျရောက်ဘဲ၊ ထို့ထက် အပြင်ပန်း အမူအကျင့်ကောင်းများသာ ဖြစ်ကြောင်းကို ဦးစွာ နားလည်ရန်လိုအပ်ပြီး ဘုရားသခင်ပြောသည့်အရာက မည်သည့် စိတ်သဘောထားဆိုင်ရာ ပြောင်းလဲမှုကို ရည်ညွှန်းပြီး လူ့အထဲ၌ ဘုရားသခင်က မည်သည့်အရာကို ပြောင်းလဲပေးလိုကြောင်းကိုလည်း ဦးစွာ နားလည်ရန် လိုအပ်သည်။ လူတို့သည် ဤကိစ္စများကို နားလည်ရပေမည်။ လူက စိတ်သဘောထားဆိုင်ရာ ပြောင်းလဲမှုဟု ထင်မှတ်သောအရာသည် အမူအကျင့်ပိုင်း ပြောင်းလဲမှုသာလျှင်ဖြစ်ပြီး ယင်းမှာ ဘုရားသခင်ပြောသည့် စိတ်သဘောထားဆိုင်ရာ ပြောင်းလဲမှုနှင့် မတူညီသောအရာ၊ မတူညီသောလမ်းကြောင်း ဖြစ်သည်။ လူက စိတ်သဘောထားဆိုင်ရာ ပြောင်းလဲမှုဟု ထင်မှတ်သောအရာသည် လူတို့အနေဖြင့် ဘုရားသခင်ကို မပုန်ကန်၊ အတိုက်အခံမလုပ် သို့မဟုတ် သစ္စာမဖောက်ဘဲနေမည်ဟု သေချာစေနိုင်သလော။ ယင်းက သူ၏ သက်သေခံရာ၌ အဆုံးစွန်အထိ ရပ်တည်ပြီး ဘုရားသခင်၏ ရည်ရွယ်ချက်များကို ဖြည့်ဆည်းစေနိုင်သလော။ ဘုရားသခင်ပြောသည့် စိတ်သဘောထားဆိုင်ရာ ပြောင်းလဲမှုက လူတို့သည် သမ္မာတရားကို လက်တွေ့လုပ်ဆောင်ခြင်းမှတစ်ဆင့်၊ ကိုယ်တော်၏ တရားစီရင်မှုနှင့် ပြစ်တင်ဆုံးမခြင်းကို တွေ့ကြုံခြင်းမှတစ်ဆင့်၊ ထို့ပြင် ကိုယ်တော်၏ ပြုပြင်ခြင်း၊ စစ်ကြောခြင်းနှင့် စစ်ဆေးခြင်းကို ခံရခြင်းအားဖြင့် ဘုရားသခင်၏ ရည်ရွယ်ချက်များနှင့် သမ္မာတရားစည်းမျဉ်းများအား နားလည်ခြင်းကို ရရှိပြီးနောက် သမ္မာတရားစည်းမျဉ်းများအတိုင်း အသက်ရှင်လျက်၊ ဘုရားသခင်အပေါ် မည်သည့်နားလည်မှုလွဲမှားခြင်းမျှ မရှိဘဲ ဘုရားသခင်ကို ကျိုးနွံနာခံခြင်းနှင့် ဘုရားသခင်ကို ကြောက်ရွံ့သော စိတ်နှလုံးကို ပိုင်ဆိုင်လာကာ ဘုရားသခင်အား စစ်မှန်သော သိကျွမ်းခြင်းနှင့် စစ်မှန်သော ကိုးကွယ်ခြင်းကို ပိုင်ဆိုင်ခြင်းကို ဆိုလိုခြင်းဖြစ်သည်။ ဘုရားသခင်ပြောသည့်အရာမှာ လူတစ်ဦး၏ စိတ်သဘောထားပိုင်း ပြောင်းလဲခြင်းဖြစ်သည်။ သို့သော် လူကပြောသည့် စိတ်သဘောထားပိုင်း ပြောင်းလဲခြင်းက မည်သည့်အရာကို ရည်ညွှန်းသနည်း။ ယင်းသည် တိုးတက်လာသော အမူအကျင့်၊ လိမ္မာရေးခြားရှိပြီး တည်ငြိမ်ပုံပေါက်ခြင်းနှင့် မာနမထောင်လွှားခြင်းကို ရည်ညွှန်းသည်။ ယင်းသည် ညစ်ဆိုးခြင်းနှင့် ကျီစားသန်ခြင်းမရှိဘဲ၊ ယဉ်ကျေးသိမ်မွေ့ပြီး စည်းကမ်းတကျရှိသည့် ပုံစံဖြင့် စကားပြောဆိုခြင်း၊ မိမိ၏ အပြောအဆိုနှင့် အမူအကျင့်ပိုင်း၌ အသိတရား၊ ဆင်ခြင်တုံတရားနှင့် ကိုယ်ကျင့်တရားစံနှုန်းများ ပိုင်ဆိုင်ခြင်းကို ဆိုလိုသည်။ လူကပြောသည့် စိတ်သဘောထားပြောင်းလဲမှုနှင့် ဘုရားသခင်တောင်းဆိုသည့် စိတ်သဘောထားပြောင်းလဲမှုတွင် ကွဲပြားခြားနားမှုတစ်ခုခု ရှိသလော။ ကွဲပြားခြားနားမှုက အဘယ်နည်း။ လူကပြောသည့် စိတ်သဘောထားပြောင်းလဲမှုသည် အပြင်ပန်း အမူအကျင့်ပိုင်း ပြောင်းလဲမှု၊ လူ့အယူအဆများ၊ စိတ်ကူးများနှင့် ကိုက်ညီသည့် ပြောင်းလဲမှုဖြစ်သည်။ ဘုရားသခင်တောင်းဆိုသည့် စိတ်သဘောထားပြောင်းလဲမှုသည် မိမိ၏ ဖောက်ပြန်ပျက်စီးသော စိတ်သဘောထားအား ဖယ်ရှားခြင်းဖြစ်၏၊ ယင်းသည် သမ္မာတရားအား နားလည်ခြင်းအားဖြင့် ဖြစ်ပေါ်လာသော အသက်စိတ်သဘောထားပိုင်း ပြောင်းလဲမှု၊ အမှုအရာများအပေါ် မိမိ၏ အမြင်ရှုထောင့်ပိုင်း ပြောင်းလဲမှု၊ မိမိ၏ ဘဝအမြင်နှင့် တန်ဖိုးများ၌ ပြောင်းလဲမှုပင် ဖြစ်သည်။ ကွဲပြားခြားနားမှု ရှိပေသည်။ သင်သည် လူများကို ဆက်ဆံနေသည်ဖြစ်စေ၊ အမှုအရာများကို ကိုင်တွယ်ဖြေရှင်းနေသည်ဖြစ်စေ သင်၏ စေ့ဆော်မှုအကြောင်းရင်းများ၊ သင့်လုပ်ဆောင်မှုများ၏ စည်းမျဉ်းများနှင့် သင်၏တိုင်းတာမှုဆိုင်ရာ စံနှုန်း စသည့်အရာအားလုံးတို့သည် သမ္မာတရားနှင့်အညီ ဖြစ်ရမည်ဖြစ်ကာ သမ္မာတရား စည်းမျဉ်းများကို ရှာဖွေရမည်ဖြစ်သည်။ ဤသည်မှာ စိတ်သဘောထားပြောင်းလဲမှုအား ရရှိရန် တစ်ခုတည်းသော နည်းလမ်းဖြစ်သည်။ အကယ်၍ သင်သည် အမူအကျင့်ဆိုင်ရာ စံနှုန်းများဖြင့် မိမိကိုယ်ကို အမြဲတမ်းတိုင်းတာလျှင်၊ အပြင်ပန်း အမူအကျင့်ပိုင်း ပြောင်းလဲမှုများကို အမြဲတမ်းအာရုံစိုက်ကာ၊ သင်သည် အနည်းငယ်သော အမူအကျင့်ကောင်းကို ပိုင်ဆိုင်သောကြောင့် လူသားပုံသဏ္ဌာန်အတိုင်း အသက်ရှင်နေပြီး ဘုရားသခင်၏ အသိအမှတ်ပြုခြင်းကို ရရှိထားသည်ဟု ထင်မှတ်လျှင် ယင်းသည် လုံးဝ မှားယွင်း၏။ သင်၌ ဖောက်ပြန်ပျက်စီးသော စိတ်သဘောထားရှိပြီး ဘုရားသခင်ကို ဆန့်ကျင်ကာ ဘုရားသခင်ကို သစ္စာဖောက်မည့် အန္တရာယ်ရှိနေသောကြောင့် သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းရန်အတွက် သမ္မာတရားကို မရှာဖွေပါက သင်၏ အပြင်ပန်းအမူအကျင့် မည်မျှကောင်းနိုင်သည်ဖြစ်စေ၊ ဘုရားသခင်အား စစ်မှန်သော ကျိုးနွံနာခံမှုကို ရရှိနိုင်မည်မဟုတ်သည့်အပြင် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်နိုင်မည် မဟုတ်ပေ။ အပြင်ပန်း အမူအကျင့်ကောင်းသက်သက်က ဘုရားသခင်ကို ကြောက်ရွံ့သည့် စိတ်နှလုံးကို ဖြစ်ပေါ်စေနိုင်သလော။ ယင်းသည် လူတစ်ယောက်အား ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်စေရန် လုပ်ဆောင်နိုင်သလော။ လူတို့သည် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို မရှောင်နိုင်ပါက သူတို့၌ ဘုရားသခင်အား စစ်မှန်သော ကျိုးနွံနာခံမှုရှိသည်ဟု မည်သည့် ကောင်းသောအမူအကျင့် ပမာဏကမျှ ဖော်ပြမည်မဟုတ်ပေ။ ထို့ကြောင့် မည်သည့် ကောင်းသောအမူအကျင့် ပမာဏကမျှ စိတ်သဘောထားပိုင်း ပြောင်းလဲမှုကို မဖော်ပြချေ။ လူတချို့သည် ပညာရှင်များကဲ့သို့ အလွန်ယဥ်ကျေးသိမ်မွေ့သည့် ပုံစံဖြင့် စကားပြောပြီး ရိုင်းစိုင်းသော စကားများကို မည်သည့်အခါမျှ မသုံး၊ စာပေလိုက်စားသူများ သို့မဟုတ် အဟောအပြောကောင်းသူများကဲ့သို့ စကားလုံးများမှာ အကျော်အမော်များ၏ ကလောင်သွားများထံမှ စီးဆင်းလာသည့်နှယ် ဖြစ်ကြ၏။ အပေါ်ယံကြောဖြစ်သော ဤအမူအကျင့်များနှင့် သရုပ်သကန်များကို ကြည့်လျှင် ပြဿနာများကို မတွေ့ရနိုင်ချေ။ သို့ဖြစ်လျှင် သူတို့၏ စိတ်သဘောထားပိုင်း၌ ပြဿနာများရှိမရှိဟူသည်ကို သင် မည်သို့ ရှာဖွေတွေ့ရှိနိုင်မည်နည်း။ သူတို့၏ စိတ်သဘောထားပိုင်း၌ ပြောင်းလဲမှုတစ်ခုခု ရှိမရှိ သင် မည်သို့တိုင်းတာနိုင်မည်နည်း။ ဤအရာကို မည်သို့ ရိပ်စားမိနိုင်သနည်း။ (သမ္မာတရားအပေါ် သူတို့၏ သဘောထားကို ကြည့်ခြင်းအားဖြင့် ဖြစ်သည်။) ဤသည်မှာ ၎င်းကို တိုင်းတာရန်အတွက် ညွှန်ပြသည့်အရာတစ်ခု ဖြစ်၏။ အခြားတစ်ခုခု ရှိသေးသလော။ (အမှုအရာများကို ပြုလုပ်ခြင်းအတွက် သူတို့၏ စည်းမျဉ်းများနှင့် အမှုအရာများအပေါ် သူတို့၏အမြင်များကို ကြည့်ခြင်းဖြစ်သည်။) ယင်းက ထိုအရာ၏ အဓိကအချက်ကို ဆုပ်ကိုင်မိ၏။ သင်သည် သူတို့၏ စကားပြောဆိုဟန်က ရည်မွန်သလော၊ သို့မဟုတ် ရိုင်းပျသလော၊ သို့တည်းမဟုတ် အသိဉာဏ်ရှိသော ဘာသာစကား ဟုတ်သလောဆိုသည်ကို မကြည့်သင့်၊ အပေါ်ယံကို မကြည့်လေနှင့်။ တချို့လူတို့သည် အလွန်စကားကြောရှည်သော ပုံစံဖြင့် စကားပြောကာ သူတို့ကိုယ်သူတို့ မည်သို့ထုတ်ဖော်ပြောရမည် မသိဘဲ စိုးရိမ်ကြောင့်ကြသောအခါ ဂနာမငြိမ်ဖြစ်ကြသည်။ ၎င်းသည် သူတို့၏ စိတ်သဘောထားနှင့် ဆက်စပ်သလော။ (မဆက်စပ်ပါ။) ဤသည်မှာ အပြင်ပန်း အမူအကျင့်သာလျှင် ဖြစ်သည်၊ အများအားဖြင့် သူတို့၏ တစ်ကိုယ်ရေစရိုက် သို့မဟုတ် မိသားစုအတွင်း ကြီးပြင်းလာပုံနှင့် ဆက်စပ်ကာ သူတို့၏ စိတ်သဘောထားနှင့် မဆက်စပ်ပေ။ သို့ဖြစ်၍ သင်သည် သူတို့၌ မည်သည့်စိတ်သဘောထားမျိုး ရှိသည်၊ သူတို့၏ စိတ်သဘောထား ပြောင်းလဲသွားခြင်းရှိမရှိနှင့် သမ္မာတရားကို လက်တွေ့လုပ်ဆောင်သော လူများဖြစ်သည်၊ မဖြစ်သည်ကို မည်သို့ သိမြင်နိုင်မည်နည်း။ သူတို့စကား၏ အကြောင်းအရာကို ကြည့်ခြင်းအားဖြင့် ဖြစ်သည်။ အကယ်၍ သူတို့၏ စကားလုံးတိုင်းက စိတ်ဆန္ဒ သို့မဟုတ် ရည်မှန်းချက် တစ်ခုခုမပါဘဲ မှန်ကန်ပြီး သူတို့၏ စိတ်နှလုံးမှ ထွက်လာကာ သူတို့စကား၏ နောက်ကွယ်၌ ရည်ရွယ်ချက်များ မရှိပါက၊ သူတို့သည် ပွင့်လင်းရိုးသားစွာ စကားပြောခြင်းသာ ဖြစ်ပြီး သူတို့၏ ကိုယ်ရေးကိုယ်တာ အခက်အခဲများနှင့် အားနည်းချက်များအကြောင်းကို အခြားသူများထံ ပွင့်လင်းစွာပြောဆိုနိုင်ကာ သူတို့ရရှိသည့် အလင်းနှင့် ဉာဏ်အလင်းပွင့်ခြင်းကို တစ်ပါးသူများနှင့် မိတ်သဟာယဖွဲ့ပြီး ဝေမျှနိုင်ပါက၊ သူတို့လုပ်ချင်သမျှ အရာတိုင်းနှင့်ပတ်သက်၍ ရိုးသားဖြောင့်မတ်ကာ သူတို့၏ ပင်ကိုဖြစ်အင်တစ်ခုလုံးကို ဖော်ထုတ်ဖွင့်ဟထားပါက ဤသူတို့မှာ သမ္မာတရားကို လိုက်စားသူများပင် မဟုတ်လော။ သူတို့၏ စိတ်သဘောထား ပြောင်းလဲသွားခြင်း ရှိသည်၊ မရှိသည်၊ သို့မဟုတ် အဘယ်မျှ ပြောင်းလဲသွားသည်တို့နှင့် ပတ်သက်၍ လောလောဆယ် မပြောဘဲနေကြစို့။ သို့သော် ဤထုတ်ဖော်မှုများနှင့် သရုပ်သကန်များမှ အကဲဖြတ်ရပါက ဤသူတို့မှာ သမ္မာတရားကို လက်တွေ့ကျင့်သုံးသူများ ဖြစ်ကြ၏။ ယခုအခါ အခြားသူများကို သူတို့ ဆက်ဆံသည့်ပုံစံကို ကြည့်ကြပါစို့။ သူတို့က လူတို့ကို မျှတစွာ ဆက်ဆံနိုင်ပြီး လူတို့ကို ဖိနှိပ်ခြင်းမရှိ၊ အားနည်းသော ညီအစ်ကို မောင်နှမများကို ကူညီနိုင်ကာ သူတို့ကို မလှောင်ပြောင်ကြပေ။ ထို့အပြင် သူတို့သည် သူတို့၏ တာဝန်များ၌ သစ္စာစောင့်သိပြီး ဘုရားသခင်၏ ရည်ရွယ်ချက်များကို အရေးထားကာ၊ မည်သည့် အခက်အခဲများကို သူတို့ကြုံတွေ့သည်ဖြစ်စေ ၎င်းတို့၏ တာဝန်များကို မစွန့်လွှတ်ဘဲ ဘုရားအိမ်တော်၏ အကျိုးကို ကာကွယ်ပေးနိုင်ကြသည်။ ဤသည်တို့မှာ သမ္မာတရားအား လက်တွေ့လုပ်ဆောင်သူတို့၏ သရုပ်သကန်များ မဟုတ်လော။ (ဟုတ်ပါသည်။) ထိုကဲ့သို့သော သူတို့သည် အတော်ပင် တည်ကြည်ဖြောင့်မတ်ပြီး နှိုင်းယှဉ်ကြည့်လျှင် သမ္မာတရားကို မြင့်မားသော အတိုင်းအတာအထိ ချစ်မြတ်နိုးသည်။ တစ်စုံတစ်ယောက်က ယဥ်ကျေးသိမ်မွေ့သည့် ပုံစံဖြင့် စကားပြောကောင်းပြောမည်၊ အလွန်တင့်တယ်လျောက်ပတ်စွာ ဝတ်စားကောင်း ဝတ်စားမည်ဖြစ်ပြီး အပြင်ပန်း၌ ဘာသာတရား အလွန်ကိုင်းရှိုင်းပုံ ပေါက်ကောင်းပေါက်မည်၊ သို့သော် သူတို့စကား၏ အကြောင်းအရာက အဘယ်နည်း။ သူတို့က “ကျွန်ုပ် ခေါင်းဆောင်မည်သူမည်ဝါနှင့် လက်တွဲနေကျဖြစ်ပြီး သူ၌ စကားပြောချို့ယွင်းချက် ရှိခဲ့သောကြောင့် စုဝေးပွဲများ၌ မိတ်သဟာယပြုချိန်အတွင်း ကျွန်ုပ်က ပို၍ ပြောဆိုခဲ့ရသည်။ စွမ်းဆောင်ရည်ရှိသူက အမြဲတမ်း အလုပ်ပိုလုပ်ရမည် မဟုတ်လော။ ရလဒ်အနေဖြင့် ညီအစ်ကိုမောင်နှမများက ကျွန်ုပ်ကို စတင်၍ မြတ်နိုးကိုးကွယ်လာကြသည်။ သူတို့ ထိုသို့ပြုသည်ကို ကျွန်ုပ်မတတ်နိုင်ပါ။ ဆက်လက်၍ မိတ်သဟာယပြုခဲ့ရသည်။ ကျွန်ုပ်ကိုယ်တိုင်၏ ရေလောင်းပေးခြင်း ခံရပြီးနောက် ညီအစ်ကို မောင်နှမများစွာသည် ကျွန်ုပ်ကို အတော်ပင် ရင်းနှီးလာသောကြောင့် သူတို့တစ်ယောက်ယောက်က ပြဿနာရှိသောအခါ ပုံမှန်အားဖြင့် ကျွန်ုပ်ဖြေရှင်းနိုင်ခဲ့သည်။ အချို့သောသူတို့ အားနည်းလာသောအခါ သူတို့ကို ကျွန်ုပ်မိတ်သဟာယပြုပေးရပြီး သူတို့က ခွန်အားပြန်ရကြသည်။ ကျွန်ုပ်၌ အခြားအားနည်းချက် မရှိပါ၊ ကျွန်ုပ်၏ အကြီးဆုံးအမှားက ကျွန်ုပ်၏ နူးညံ့သောနှလုံးသားပင် ဖြစ်သည်။ အခြားသူများ ဒုက္ခရောက်သည်ကို ကျွန်ုပ် မကြည့်ရက်ပါ။ တစ်စုံတစ်ယောက်က ဒုက္ခရောက်နေသောအခါတိုင်း ကျွန်ုပ်ကို သောကရောက်စေပြီး သူတို့ကိုယ်စား ကျွန်ုပ်သာ ဒုက္ခခံပေးလိုက်ချင်သည်” ဟု ပြောကြသည်။ ဤစကားများ၏ အဓိပ္ပာယ်မှာ အဘယ်နည်း။ ဤစကားများသည် ပြဿနာရှိသည့်ပုံမပေါက်သော်လည်း သူ့စကားများ၏ ရည်ရွယ်ချက်များ၌ ပြဿနာရှိသလော။ (ရှိပါသည်၊ သူတို့သည် သူတို့ကိုယ်သူတို့ ချီးမြှောက်ပြီး သက်သေခံနေကြသည်။) ထိုသို့သော လူတစ်ဦး၏ စိတ်သဘောထားမှာ အဘယ်နည်း။ သူ၏ စိတ်သဘောထားမှာ မာနထောင်လွှားပြီး လှည့်စားတတ်သည်။ သူသည် အကျိုးသက်ရောက်မှုတစ်ခုကို ဖန်တီးရန်၊ အခြားအရာကို အနည်းငယ် သွယ်ဝိုက်ညွှန်းဆိုရန်၊ အခြားသူများအား သူ့ကို လေးစားကြည်ညိုပြီး ကိုးကွယ်စေရန်အတွက် ဤနည်းလမ်းနှင့် ဤစကားများအားလုံးကို အသုံးချလိုခြင်းဖြစ်သည်။ ဤသည်မှာ သူ့စကားများ၏ ရည်ရွယ်ချက်နှင့် ပန်းတိုင်ဖြစ်သည်။ ပိုင်းခြားသိမြင်မှု ကင်းမဲ့သည့် နားဝေတိမ်တောင်ဖြစ်သောလူတို့သည် သူ့ကို နားထောင်ပြီး “ဤသူသည် အမှန်တကယ် ကြီးမြတ်သည်။ သူက ခေါင်းဆောင်တစ်ဦးဖြစ်သည်မှာ အံ့သြစရာမရှိ။ သူက ကျွန်ုပ်တို့ထက် ပိုသာသည်။ ခေါင်းဆောင်ဖြစ်ဖို့ အလားအလာရှိသူဖြစ်သည်” ဟု ထင်ကြမည်ဖြစ်သည်။ ဤသည်မှာ အမှုအရာများကို မသိမြင်နိုင်သည့် နားဝေတိမ်တောင်ဖြစ်သောသူတစ်ဦး၏ စိတ်ကူးဖြစ်သည်။ ပိုင်းခြားနားလည်မှုရှိသော သူတို့က “သူသည် သူမည်မျှကောင်းကြောင်း၊ မည်မျှ အလုပ်ကြိုးစားကြောင်းနှင့် များစွာပေးဆပ်ခဲ့ကြောင်း၊ ညီအစ်ကို မောင်နှမများကို မည်သို့ အကျိုးရှိစေပြီး ကူညီခဲ့သဖြင့် လူတို့က သူ့ကို လေးစားကြည်ညိုမည်ဖြစ်ကြောင်း၊ ထိုသို့ပြောနေစဥ် လူတို့က သူအား လေးစားကြည်ညိုမည်ကို မလိုလားကြောင်း များစွာ ပြောသည်။ အမှန်တွင် လူတို့က သူ့ကို လေးစားကြည်ညိုပြီး ကိုးကွယ်ရန်အတွက်သာ မမောနိုင်မပန်းနိုင် သုတ်သီး သုတ်ပျာလုပ်ပြီး အလုပ်ရှုပ်နေခြင်းပင် ဖြစ်သည်။ သူသည် မာနထောင်လွှားရုံမက အလွန်လည်း လှည့်စားတတ်ပေ၏။ လူတို့၏ စိတ်နှလုံးကို သိမ်းပိုက်လိုပြီး အဆင့်အတန်းရဖို့ ဘုရားသခင်နှင့် တုပြိုင်လိုကာ၊ လူတို့ကို အထင်အမြင်မှားစေရန်အတွက် ဤနည်းလမ်းကို အသုံးချပေသည်။ သူသည် ရှင်ပေါလုကဲ့သို့ပင် မဟုတ်လော။ သူသည် နတ်ဆိုးတစ်ယောက်ပင် ဖြစ်ချေ၏။ သူ၌ ဖောက်ပြန်ပျက်စီးသော စိတ်သဘောထားများ မရှိသကဲ့သို့၊ သူကိုယ်တိုင်၏အမှားများ သို့မဟုတ် အားနည်းချက်များကို တစ်ခုတလေမျှ မထုတ်ဖော်ဘဲ အချိန်အကြာကြီး စကားပြောသည်။ သူပြောပြသည့် အမှားများက လူတို့ကို သူ့အား အလွန့်အလွန် အားကျစေပြီး လေးစားသဘောကျစေကာ ယုံကြည်မှုနည်းစေသည်။ သူသည် လူတို့ကို သူ့အား ကိုးကွယ်ရန်၊ ချီးမြှောက်ရန် တိုက်ရိုက်မလုပ်ဆောင်သော်လည်း သူ့စကားများ၌ပါသော အကျိုးသက်ရောက်မှုက သူ့ကို လူတို့ ချီးမြှောက်ပြီး ကိုးကွယ်စေဖို့ ဖြစ်သည်။ သူသည် လူတို့၏စိတ်နှလုံးများကို အပိုင်သိမ်းပြီး ခိုးယူသည့်အပြင် နားဝေတိမ်တောင်ဖြစ်သောသူတို့နှင့် မသိနားမလည်သော၊ မဖွံ့ဖြိုးသေးသော ဝိညာဉ်ရင့်သန်မှု ရှိသူတို့ကို အထင်အမြင်မှားစေသည်။ ယင်းက လူတို့ကို အထင်အမြင်မှားစေခြင်းမဟုတ်လော။ သူ့စကားများ၏ နောက်ကွယ်မှ ရည်ရွယ်ချက်များက လွန်စွာ တိတ်တဆိတ်ဒုက္ခပေးပြီး အန္တရာယ်ပြုမည့်ပုံ ပေါက်လွန်းသည်တကား။ ဤသူသည် အန္တိခရစ်အမျိုးအစားထဲ၌ အံကိုက်ဖြစ်သည်။ ဤသည်ကို ပိုင်းခြားနားလည်ရန် လွယ်ကူသည်” ဟု နားလည်ကြလိမ့်မည်။ ဤလူစားနှစ်မျိုးကြားတွင် ရှင်းလင်းသော ကွဲပြားခြားနားမှုရှိသည်။ လူစားတစ်မျိုးက အလွန်ရိုးစင်းပြီး သာမန်ရိုးရိုးပုံစံဖြင့် စကားပြောသော်လည်း စစ်မှန်သည့်အပြင် ရိုးသားဖြောင့်မတ်စွာနှင့် နှလုံးသားထဲမှ စကားပြောသည်။ သူက မည်သည့်အရာကို ပြောသည်ဖြစ်စေ လူတို့က သူ့ကို ကိုးကွယ်ကြမည်မဟုတ်ဘဲ၊ သူတို့၏ နှလုံးသားထဲ၌သာ ထောက်ခံကြမည်။ ဤလူစားမျိုးသည် လူတို့၏ နှလုံးသားများကို ခိုးယူခြင်း သို့မဟုတ် သူတို့၏ နှလုံးသားများထဲ၌ နေရာယူခြင်း ရှိမည်မဟုတ်ဘဲ လူတို့ကို သူနှင့် တန်းတူရည်တူအဖြစ် ဆက်ဆံနိုင်မည်ဖြစ်သည်။ လူတို့သည် သူ၏ ချုပ်ချယ်ကန့်သတ်ခြင်း၊ ကြိုးကိုင်ခြယ်လှယ်ခြင်း သို့မဟုတ် ထိန်းချုပ်ခြင်းကို ခံရမည်မဟုတ်ပေ။ ဤသည်မှာ အမှန်တကယ် လူကောင်းဖြစ်သည်။ သူ၏အပြောအဆို၊ သူ့ကိုယ်သူ ပြုမူကျင့်ကြံပြီး အရေးကိစ္စများကို ကိုင်တွယ်သည့်ပုံစံတို့၌ မည်သည့်အရာကမျှ မည်သည့်ရည်ရွယ်ချက်များ သို့မဟုတ် အလိုဆန္ဒများကိုမျှ ထုတ်ဖော်ခြင်းမရှိ၊ သို့မဟုတ် သူ၌ လူတို့ကို ထိန်းချုပ်ရန် သို့မဟုတ် လူတို့၏နှလုံးသားများထဲ၌ နေရာယူရန် ဆန္ဒရှိကြောင်း ပြသခြင်းရှိမည်မဟုတ်ပေ။ သူ၌ ထိုစိတ်သဘောထား မရှိ၊ သူသည် လူ့သဘာဝရှိသော လူတစ်ဦးဖြစ်သည်။ ကောက်ကျစ်ဆိုးယုတ်သော၊ အစဉ်ရည်မှန်းချက်ကြီးပြီး အခြားသူများကို ထိန်းချုပ်လိုသောသူတို့သည် တန်ခိုးအာဏာနှင့် အဆင့်အတန်းကို အမှန်တကယ် မြတ်နိုးကြသောကြောင့် သူတို့ကိုယ်သူတို့ ကြွားဝါပြီး သူတို့ကိုယ်သူတို့ သက်သေခံသော အရာများကို မကြာခဏပြောကာ လူတို့ကို အထင်အမြင်မှားစေပြီး ထိန်းချုပ်သော အရာများကို ပြုလုပ်တတ်ကြသည်။ ဤသည်မှာ ရှင်းရှင်းလင်းလင်းပင် စာတန်ဆန်သော စိတ်သဘောထား ဖြစ်သည်။ ဤသူတို့မှာ လူ့သဘာဝမရှိသောလူတို့ ဖြစ်ကြသည်။ အချို့သော လူတို့၌ ပါရမီမရှိ၊ ခွန်အားမရှိသည့်အပြင် စွမ်းရည်မရှိဘဲ အပြင်ပန်းတွင် လိမ္မာရေးခြားရှိပြီး ရိုးရှင်းပုံပေါက်ကြသည်။ သူတို့သည် လူအုပ်စုများထဲတွင် အနိုင်ကျင့်ခံရပြီး ဖယ်ကြဉ်ခံရဟန် တူကာ ဝီရိယရှိရှိနှင့် မထင်မပေါ် အလုပ်လုပ်ကြသည်။ ဤသည်မှာ သူတို့သည် သမ္မာတရားကို လိုက်စားသူများဖြစ်ကြသည်ဟု ဆိုလိုခြင်းလော။ သူတို့တွင် ရည်ရွယ်ချက်များရှိသလော။ (ရှိပါသည်။) ဤသို့သော လူစားမျိုး၌လည်း ရည်ရွယ်ချက်များရှိသည်ဟု ငါတို့အဘယ့်ကြောင့်ဆိုသနည်း။ (လူအားလုံးတွင် ဖောက်ပြန်ပျက်စီးသော စိတ်သဘောထား ရှိသောကြောင့်ဖြစ်သည်။) မှန်၏၊ သူ၌ ဖောက်ပြန်ပျက်စီးသော စိတ်သဘောထားရှိသောကြောင့် ရည်ရွယ်ချက်များ ရှိကြသည်၊ သို့သော် ဤရည်ရွယ်ချက်များကို ဆောင်ရွက်ရန် သူ၌ နေရာမရှိခြင်းသာ ဖြစ်သည်။ သူ့ကို မည်သူကမျှ အခွင့်အရေး မပေးသဖြင့် သူသည် အခွင့်အရေးကို ရှာမတွေ့သောကြောင့် သူ၏ရည်ရွယ်ချက်များက ဖုံးကွယ်နေခြင်းဖြစ်သည်။ ဤလူစားမျိုးသည် သင့်မြတ်သော အခြေအနေ၊ သင့်တော်သောအချိန်တစ်ခု၌ သူ၏ရည်ရွယ်ချက်များကို လုပ်ဆောင်ရန် အခွင့်အရေးရသည်နှင့် သူ၏ရည်ရွယ်ချက်များက ပေါ်လာမည်ဖြစ်သည်။ ထိုအချိန်၌ မည်သည့်အရာကိုမျှ ရှင်းရှင်းလင်းလင်း မပြောတတ်သည့် ဤလိမ္မာရေးခြားရှိပြီး ရိုးရှင်းသောသူသည် ဖောက်ပြန်ပျက်စီးသော စိတ်သဘောထားနှင့် မကင်းလွတ်ကြောင်းကို သင်တွေ့ရှိသွားမည်ဖြစ်သည်။ သူ၌ ကောင်းသောလူ့သဘာဝ ရှိဖို့ သို့မဟုတ် ဖောက်ပြန်ပျက်စီးခြင်း နည်းပါးဖို့ မဆိုထားဘိ၊ ရည်ရွယ်ချက်မရှိခြင်းပင် မဟုတ်ကြောင်းကို သင်တွေ့လိမ့်မည်။ ဤကိစ္စနှင့်ပတ်သက်၍ ငါအလင်းမပေးခဲ့လျှင် ထိုသို့သောလူစားမျိုးက “ကျွန်ုပ် လူကောင်းတစ်ယောက်ဖြစ်သည်၊ ကျွန်ုပ်၏ စိတ်သဘောထားကို ပြောင်းလဲစရာမလိုပေ။ သမ္မာတရားကို ကျွန်ုပ်နားလည်သည်။ ကျွန်ုပ်သည် ဘုရားသခင်ကို ကျိုးနွံနာခံသောသူတစ်ဦးဖြစ်သည်။ ကျွန်ုပ်၌ သမ္မာတရားလက်တွေ့ကျမှု ရှိခဲ့သည်မှာ ကြာပြီဖြစ်သည်။ သင်တို့အားလုံး၌ ဖောက်ပြန်ပျက်စီးသော စိတ်သဘောထားရှိကြသည်။ သင်တို့သည် အလွန်အမင်း ဖောက်ပြန်ပျက်စီးကြပြီး သင်တို့အားလုံး၌ အစွမ်းအစ ရှိကာ အထူးပင် မာနထောင်လွှားသောကြောင့် သင်တို့သည် တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်း ခံရဖို့လိုသည်” ဟု ထင်မှတ်ကြဦးမည်ဖြစ်သည်။ ဤသည်မှာ သူတို့က လွဲချော်နေသည်ဟု မြင်သော ကျိုးကြောင်းပြချက် မဟုတ်လော။ ဤသည်မှာ မာနထောင်လွှားခြင်း နောက်တစ်မျိုးပင်ဖြစ်၏။ လူတို့၌ ဖောက်ပြန်ပျက်စီးသော စိတ်သဘောထားရှိကြသည့်အပြင် မာနထောင်လွှားခြင်းသည် ကွဲပြားခြားနားသော နည်းလမ်းနှင့် ပုံစံများစွာဖြင့် ပေါ်လွင်နေကာ၊ ယင်းက လူတို့ကို ပိုင်းခြားနားလည်ရန် ခက်ခဲစေပြီး သူတို့ကို ကာကွယ်တားဆီးရန် မဖြစ်နိုင်သလောက် ဖြစ်စေသည်။ ထိုအသုံးမကျသောသူများနှင့် ဉာဏ်နှေးသောလူတို့၌ မာနထောင်လွှားသော စိတ်သဘောထား မရှိကြသလော။ သူတို့၌ ဖောက်ပြန်ပျက်စီးသော စိတ်သဘောထား မရှိကြသလော။ သူတို့သည်လည်း ဤစိတ်သဘောထားများ ရှိကြသည်။ လူနုံလူအများပင် မာနထောင်လွှားကြသည်။ သေးငယ်သော အသိပညာရှိသော ထိုသူတို့သည် မာနထောင်လွှားရုံသာမက သူတို့ကိုယ်သူတို့ မည်သို့ဖုံးကွယ်ရမည်ကိုလည်း တတ်မြောက်ထားကြကာ လူတို့ကို အထင်အမြင်မှားစေရာ၌ ပို၍ကျွမ်းကျင်ကြသည်။ ဤသည်ကို ပိုင်းခြားသိမြင်ရန် မလွယ်ကူပေ။ ဘာသာတရားမရှိသူများက အခြားသူများကို ပိုင်းခြားသိမြင်သောအခါ သူတို့က ရိုးရာယဉ်ကျေးမှု၏ ကိုယ်ကျင့်တရားစံနှုန်းများအတိုင်းသာ လူကောင်းနှင့် လူဆိုးကို ခွဲခြားကြပြီး ဤအရာနှင့်ပတ်သက်၍ လူတစ်ဦး၏ အမူအကျင့်နှင့် သရုပ်သကန်များပေါ်သာ အခြေခံ၍ ဆုံးဖြတ်သတ်မှတ်ကြသည်။ ဤအရာက ထိုလူ၏ သဘာဝအနှစ်သာရကို ရိပ်စားမိရန် အခွင့်ပေးသ‌လော။ (မပေးပါ။) သို့ဆိုလျှင် သင်တို့သည် လူတို့ကို အတိအကျ မည်သို့ ပိုင်းခြားသိမြင်နိုင်သနည်း။ သင်တို့သည် လူတို့ကို မည်သည့်အရာပေါ် အခြေခံ၍ တိကျစွာ ပိုင်းခြားသိမြင်ပြီး ရိပ်စားမိနိုင်သနည်း။ သမ္မာတရားနှင့် ဘုရားသခင်၏ နှုတ်ကပတ်တော်ပေါ် အခြေခံ၍ လူတို့ကို တိကျစွာ ပိုင်းခြားသိမြင်နိုင်သည်မှာ သံသယဖြစ်စရာမရှိ၊ ဤသည်မှာ လုံးဝ သေချာသည်။ အချို့သောလူတို့သည် အခြားသူများကို လူ့အယူအဆများ၊ စိတ်ကူးများ၊ ရိုးရာကျင့်ဝတ်တို့နှင့် ထိုသူတို့အား နှိုင်းယှဉ်ခြင်းအားဖြင့်သာ ပိုင်းခြားသိမြင်ကြသည်။ လူတို့ကို ဤနည်းအတိုင်း ရိပ်စားမိရန် ဖြစ်နိုင်သလော။ လုံးဝ မဖြစ်နိုင်ချေ။ လူတို့ထုတ်ဖော်သည့် အတွေးများ၊ အမြင်များနှင့် ရည်ရွယ်ချက်များကို ဘုရားသခင်၏ နှုတ်ကပတ်တော်ပေါ် အခြေခံ၍ လေ့လာသုံးသပ်ရန် လိုအပ်သည်။ လူတို့၏ စကားများနှင့် လုပ်ဆောင်ချက်များ၏ စေ့ဆော်မှုများနှင့် အရင်းခံအကြောင်းများကို ကြည့်ရန်လိုအပ်သည်။ ယင်းမှာ သူတို့၏ ဖောက်ပြန်ပျက်စီးသော စိတ်သဘောထားများနှင့် သဘာဝက အမှန်တကယ် မည်သည့်အရာ ဖြစ်သည်ကို တွေ့ရှိဖို့ တစ်ခုတည်းသော နည်းလမ်းဖြစ်သည်။ မည်သူပင်ဖြစ်ပါစေ သူသည် အမှုအရာများအ‌ပေါ် အမြင်များစွာ ထုတ်ဖော်ပြီး ကိစ္စရပ်များအားလုံးအ‌ပေါ် သူ၏ကိုယ်ပိုင် ထင်မြင်ချက်များကို ဖော်ပြနိုင်ပါက သူ၏ ဖောက်ပြန်ပျက်စီးသော စိတ်သဘောထားနှင့် သူ၏သဘာဝအနှစ်သာရကို ပိုင်းခြားနားလည်ရန် အလွန်လွယ်ကူသည်။ အကယ်၍ သူ၏ အမြင်များနှင့် ထင်မြင်ချက်များက သမ္မာတရားနှင့် လုံးလုံးလျားလျား သွေဖည်နေလျှင် သူ၏ ဖောက်ပြန်ပျက်စီးသော စိတ်သဘောထားနှင့် စာတန်ဆန်သော သဘာဝက အကုန်အစင် ပေါ်နေပြီမဟုတ်လော။ ထို့ကြောင့် သင်တို့သည် လူတို့ကို ဘုရားသခင်၏ နှုတ်ကပတ်တော်နှင့် သမ္မာတရားအရ ပိုင်းခြားသိမြင်သရွေ့ လူတိုင်း၌ ဖောက်ပြန်ပျက်စီးသော စိတ်သဘောထားနှင့် စာတန်ဆန်သော သဘာဝရှိကြောင်းနှင့် သူတို့အားလုံးသည် ဘုရားသခင်၏ ကယ်တင်ခြင်းကို လိုအပ်ကြောင်း သင်တို့ တွေ့မြင်နိုင်မည်ဖြစ်သည်။

သမ္မာတရားကို နားလည်သောသူတို့က အမှုအရာများကို လွယ်ကူစွာ ရှင်းရှင်းလင်းလင်း သိမြင်မိနိုင်ပြီး လူတို့ကို ပိုင်းခြားသိမြင်နိုင်သည်။ လူတို့ကို မည်သို့ ပိုင်းခြားသိမြင်ရမည်ကို သင်တို့သိကြသလော။ သင်တို့၏အသက်တာထဲက လူများ၊ အဖြစ်အပျက်များနှင့် အမှုအရာမျိုးစုံအား မည်သို့လေ့လာသုံးသပ်ရမည်ကို သိကြသလော။ အကယ်၍ မသိလျှင် သင်သည် သမ္မာတရားကို အမှန်တကယ် နားမလည်သေးကြောင်း ဤအရာက ပြသသည်။ လူတို့ကို ပိုင်းခြားသိမြင်နိုင်ရန်အတွက် သင်ပြောသည့်အရာက သမ္မာတရားနှင့် ကိုက်ညီခြင်းရှိမရှိနှင့် သင်လုပ်သည့်အရာ၌ စည်းမျဉ်းများရှိမရှိကို ဦးစွာ ပိုင်းခြားသိမြင်နိုင်ရမည်။ သင်ကိုယ်တိုင်၏ စကားများနှင့် လုပ်ဆောင်ချက်များအား မည်သို့ ပိုင်းခြားသိမြင်ရမည်ကို သိပြီး ပြဿနာများကို သတိထားမိကာ ဖြေရှင်းနိုင်သောအခါ လူတို့ကို ပိုင်းခြားသိမြင်နိုင်မည် ဖြစ်သည်။ လူများ၊ အဖြစ်အပျက်များနှင့် အမှုအရာမျိုးစုံအား မည်သို့ ပိုင်းခြားသိမြင်ရမည်ကို သိခြင်းသည် လွယ်ကူသောကိစ္စ မဟုတ်ပေ။ ယင်းသည် စကားလုံးနှင့် အယူဝါဒအနည်းငယ်အား မည်သို့‌ပြောရမည်ကို သိရုံမျှဖြင့် ရရှိနိုင်သောအရာ မဟုတ်ပေ။ သင်သည် အမှုအရာများစွာကို တွေ့ကြုံရမည်ဖြစ်ပြီး အနည်းဆုံးအနေဖြင့် ရှုံးနိမ့်မှုနှင့် ဆုတ်ဆိုင်းမှုများစွာကို တွေ့ကြုံရပေမည်။ သို့မှသာ မိမိကိုယ်ကို သိနိုင်မည်ဖြစ်သည်။ မိမိကိုယ်ကို သိလာခြင်းအားဖြင့် စတင်လေ့ကျင့်လျှင် သင်သည် လူများ၊ အဖြစ်အပျက်များနှင့် အမှုအရာမျိုးစုံကို တဖြည်းဖြည်း ပိုင်ခြားသိမြင်တတ်လာမည်။ မိမိကိုယ်ကို ပိုင်းခြားသိမြင်ရန် ဦးစွာ လေ့လာသင်ယူခြင်း၊ သင်ကိုယ်တိုင်၏ အမူအကျင့်နှင့် ဖောက်ပြန်ပျက်စီးသော စိတ်သဘောထားသာမက သင်ကိုယ်တိုင်၏ လမ်းလွဲမှုများ၊ အခြေအနေများနှင့် ချို့ယွင်းချက်များကို ရှင်းလင်းစွာ ပိုင်းခြားသိမြင်နိုင်ခြင်း၊ ဤအရာများ၏ အနှစ်သာရကို ရိပ်စားမိနိုင်ခြင်းတို့သည် ပိုင်းခြားသိမြင်မှုရှိခြင်း၏ အဓိပ္ပာယ်ပင်ဖြစ်သည်။ သင်သည် မိမိကိုယ်ကို စေ့စေ့စပ်စပ် ပိုင်းခြားသိမြင်နိုင်လျှင် အခြားသူများကိုလည်း ပိုင်းခြားသိမြင်နိုင်မည်။ အကယ်၍ သင်၏ကိုယ်ပိုင် ကိစ္စရပ်များကို စေ့စေ့စပ်စပ် ပိုင်းခြားသိမြင်နိုင်ခြင်း မရှိလျှင် အခြားသူများအပေါ် သင်၏ ပိုင်းခြားသိမြင်မှုက သေချာပေါက် တိကျခြင်းရှိမည် မဟုတ်။ အချို့သောလူတို့သည် သူတစ်ပါး၏ ပြဿနာများကို အလွန်ရှင်းရှင်းလင်းလင်း ပိုင်းခြားသိမြင်နိုင်သော်လည်း သူတို့ကိုယ်တိုင်က တူညီသော အမှားများ ပြုလုပ်သောအခါ သူတို့၌ ပြဿနာများရှိကြောင်း မဝန်ခံတတ်ကြပေ။ ဤတွင် ပြဿနာကား အဘယ်နည်း။ ဤသည်မှာ သူတို့၏ စိတ်သဘောထား၌ရှိသော ပြဿနာမဟုတ်လော။ သာမန်အခြေအနေများတွင် သူတစ်ပါးအား ပိုင်းခြားသိမြင်ခြင်းသည် အမှန်အားဖြင့် မိမိကိုယ်ကို ပိုင်းခြားသိမြင်ခြင်းနှင့် တူညီသည်။ အကယ်၍ သင်သည် အခြားသူများကို စေ့စေ့စပ်စပ် ပိုင်းခြားသိမြင်နိုင်သော်လည်း မိမိကိုယ်ကို ဆင်ခြင်ခြင်းနှင့် သိနားလည်ခြင်း မရှိဘဲ သင်သည် အခြားသူများထက် ပို၍သန်မာသည်ဟုပင် ထင်မှတ်ပါက သင် ဒုက္ခရောက်နေပြီဖြစ်သည်။ သင်၌ မသင့်တော်သော ရည်ရွယ်ချက်များရှိနေပြီး သင်၏စိတ်သဘောထား၌ ပြဿနာရှိနေပြီဖြစ်သည်။ အချို့သောလူတို့သည် သူတစ်ပါးအား ပိုင်းခြားသိမြင်ရာ၌ အလွန်တော်ကြကာ သူတို့ပြောသည့် အရာတိုင်းက ရှင်းလင်းပြီး အဓိပ္ပာယ်ရှိသော်လည်း သူတို့၏ ကိုယ်ပိုင်ပြဿနာများကို ပိုင်းခြားသိမြင်ခြင်း မရှိနိုင်ကြပေ။ ဤသည်မှာ မှန်ကန်သလော။ ဤသည်မှာ မျက်နှာဖုံးဖြစ်၏၊ လှည့်စားတတ်၏။ အမှန်အားဖြင့် ဤလူတို့၌ အစွမ်းအစ ကင်းမဲ့သည်မဟုတ်။ သူတို့၌ သူတို့ကိုယ်သူတို့ ပိုင်းခြားသိမြင်မှု ရှိကြသော်လည်း ထိုအကြောင်းကို ရိုးရိုးသားသား မပြောပြခြင်း ဖြစ်သည်။ သူတို့၏ စိတ်နှလုံးထဲ၌ မည်သည့်အရာ ဖြစ်ပျက်နေသည်ကို သူတို့သိသော်လည်း ယင်းကို စကားလုံးများဖြင့် မပြောခြင်းဖြစ်သည်။ ဤသို့သော လူစားမျိုးသည် လျှာနှစ်ခွနှင့်ဖြစ်ပြီး အလွန်ပင် မရိုးသားပေ။ မရိုးမသား စကားပြောသူတစ်ဦးသည် ရိုးသားသောလူမဟုတ်၊ ကလိမ်ကကျစ်ကျပြီး လှည့်စားသောသူ၊ မုသားပြောသောသူ ဖြစ်သည်။ လူတစ်ဦးသည် မိမိကိုယ်ကို ရှင်းလင်းစွာ ပိုင်းခြားသိမြင်နိုင်ပြီး သူတစ်ပါး၏ အကျိုးအတွက် မိမိကိုယ်ကို စိစစ်ပြီး ဖွင့်ချပြနိုင်လျှင် ဤသူသည် သမ္မာတရားကို အမှန်တကယ် နားလည်သူ၊ မိမိ၏စရိုက်က တည်ကြည်ပြီး ရိုးသားသောသူနှင့် စင်ကြယ်သောနည်းလမ်းဖြင့် ရင်ဖွင့်ထားသောသူ ဖြစ်ပေ၏။ ဤသည်မှာ ရိုးစင်းသောကိစ္စ မဟုတ်ပေ။ ဤလူစားမျိုးသည် သမ္မာတရားကို နားလည်လျှင် နားလည်ချင်း လက်တွေ့လုပ်ဆောင်နိုင်ပြီး သူသည် သမ္မာတရားကို လိုက်စားသူနှင့် ဘုရားသခင် ပျော်ရွှင်ကျေနပ်သောသူ အမှန်တကယ် ဖြစ်၏။ သမ္မာတရားကို နားလည်လျှင် နားလည်ချင်း လက်တွေ့လုပ်ဆောင်ရန်အတွက် သင်သည် ဦးစွာပထမ ကောင်းမွန်သောစရိုက်ရှိပြီး ရိုးသားသောသူ ဖြစ်ရပါမည်။ လူတိုင်းက သမ္မာတရားကို လိုက်စားလိုသော်ငြားလည်း သမ္မာတရားလက်တွေ့ကျမှုသို့ ဝင်ရောက်ခြင်းသည် လွယ်ကူရိုးစင်းသောကိစ္စ မဟုတ်ပါ။ အဓိကသော့ချက်မှာ သမ္မာတရား ကိုကြိုးစားရှာဖွေခြင်းနှင့် သမ္မာတရားကို လက်တွေ့လုပ်ဆောင်ခြင်း၌ အာရုံစူးစိုက်ရန်ဖြစ်သည်။ သင်သည် ဤအရာများနှင့်ပတ်သက်၍ သင်၏နှလုံးသားထဲ၌ နေ့စဉ် တွေးဆရမည်။ မည်သည့် ပြဿနာများ၊ အခက်အခဲများကို သင် ကြုံရသည်ဖြစ်စေ၊ သမ္မာတရားအား လက်တွေ့လုပ်ဆောင်ခြင်းအပေါ် လက်မလျှော့လိုက်နှင့်။ သင်သည် မည်သို့ သမ္မာတရားအား ရှာဖွေပြီး မိမိကိုယ်ကို သုံးသပ်ကာ နောက်ဆုံးတွင် သမ္မာတရားအား လက်တွေ့လုပ်ဆောင်ရမည်ဆိုသည်ကို သင်ယူရမည်။ ဤသည်မှာ အားလုံးထဲမှ အရေးအပါဆုံးအရာ ဖြစ်သည်။ သင်သည် သင်၏ကိုယ်ပိုင် အကျိုးစီးပွားများကို ကြိုးစားကာကွယ်ခြင်း လုံးဝမရှိရ။ ပြီးလျှင် သင်၏ ကိုယ်ပိုင် အကျိုးစီးပွားများကို သင် ဦးစားပေးပါက၊ သမ္မာတရားကို လက်တွေ့လုပ်ဆောင်နိုင်လိမ့်မည် မဟုတ်ပေ။ ကိုယ်ကျိုးရှာသော ထိုလူများကို ကြည့်လော့။ ၎င်းတို့ထဲမှ မည်သူသည် သမ္မာတရားကို လက်တွေ့လုပ်ဆောင်နိုင်သနည်း။ တစ်ဦးမျှမရှိပေ။ သမ္မာတရားကို လက်တွေ့လုပ်ဆောင်သောသူတို့သည် ရိုးသားသော၊ သမ္မာတရားကို ချစ်သောသူများနှင့် ကြင်နာသည့် စိတ်နှလုံးရှိသူများ ဖြစ်သည်။ ၎င်းတို့အားလုံးသည် အသိစိတ်နှင့် ဆင်ခြင်တုံတရားရှိကြသူများ၊ မိမိတို့ကိုယ်ပိုင် အကျိုးစီးပွားများ၊ ဝင့်ဝါမှုနှင့် မာနတို့ကို လက်လွှတ်နိုင်သူများ၊ ဇာတိပကတိကို ပုန်ကန်နိုင်သူများ ဖြစ်ကြသည်။ ဤသူများသည် သမ္မာတရားကို လက်တွေ့လုပ်ဆောင်နိုင်သည့်လူများ ဖြစ်ကြသည်။ သမ္မာတရားကို လက်တွေ့လုပ်ဆောင်ဖို့အတွက် သင်ဖြေရှင်းဖို့လိုသည့် ပထမဆုံးအရာမှာ သင်ကိုယ်တိုင်၏ တစ်ကိုယ်ကောင်းဆန်မှုနှင့် ကိုယ်ကျိုးရှာသော စိတ်သဘောထားဖြစ်၏။ ဤပြဿနာ ပြေလည်သည်နှင့် သင်၌ ကြီးမားသော အခက်အခဲတစ်ခုမျှ ရှိမည်မဟုတ်တော့ပေ။ သင်သည် သမ္မာတရားကို လက်ခံကာ သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားကို သိပြီး ယင်းကို ဖြေရှင်းဖို့ရန် သမ္မာတရားကို ရှာဖွေနိုင်သရွေ့ သမ္မာတရားကို လက်တွေ့ကျင့်သုံးနိုင်မည် ဖြစ်သည်။ အကယ်၍ သမ္မာတရားကို လက်မခံပါက သင်၏ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းနိုင်မည်မဟုတ်သည့်အပြင် ဤသို့ဖြင့် သမ္မာတရားကို လက်တွေ့ကျင့်သုံးနိုင်မည် မဟုတ်ပေ။ သမ္မာတရားကို လက်တွေ့ကျင့်သုံးရာ၌ အကြီးမားဆုံး အခက်အခဲက ဖောက်ပြန်ပျက်စီးသော စိတ်သဘောထား၊ အဓိကအားဖြင့် တစ်ကိုယ်ကောင်းဆန်သော၊ စက်ဆုပ်ဖွယ်ကောင်းသော၊ ကိုယ်ကျိုးရှာသော စိတ်သဘောထားပင် ဖြစ်၏။ သင်၏ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းထားသရွေ့ အခြားအခက်အခဲများက သင့်အတွက် လုံးဝ ပြဿနာဖြစ်စေမည် မဟုတ်ပေ။ အချို့သောလူတို့က သမ္မာတရားကို လက်တွေ့မကျင့်သုံးနိုင်ရသည့် အကြောင်းမှာ သူတို့အထဲ၌ ဖောက်ပြန်ပျက်စီးသော စိတ်သဘောထားတစ်မျိုး ရှိနေသေးသောကြောင့် ဖြစ်သည်။ ဆိုလိုသည်မှာ မာနထောင်လွှားပြီး မိမိကိုယ်ကိုမှန်ကန်သည်ဟု ထင်မှတ်သော စိတ်သဘောထား ဖြစ်၏။ အမြဲတစေ စိတ်ကြီးဝင်နေခြင်းနှင့် မိမိတို့၏ ကိုယ်ပိုင်အမြင်က မှန်ကန်သည်ဟု အမြဲထင်မှတ်ခြင်း၊ မိမိ၏ကိုယ်ပိုင်နည်းလမ်းအတိုင်း အရာရာကို အမြဲလုပ်လိုခြင်းတို့သည် မာနထောင်လွှားခြင်း၊ မိမိကိုယ်ကိုမှန်ကန်သည်ဟု ထင်မှတ်ခြင်းနှင့် သမ္မာတရားကို လက်မခံနိုင်ခြင်းပင် ဖြစ်သည်။ ဤသည်မှာ သမ္မာတရားကို လက်တွေ့ကျင့်သုံးရာ၌ ဤလူတို့ ရင်ဆိုင်ရသော အကြီးမားဆုံး ပြဿနာဖြစ်၏။ သူတို့သည် ဤပြဿနာကို ဖြေရှင်းရန်အတွက် သမ္မာတရားကို ရှာဖွေနိုင်ပါက သမ္မာတရားကို လက်တွေ့ကျင့်သုံးရာ၌ ကြီးမားသောပြဿနာများ ရှိမည် မဟုတ်တော့ပေ။ အခြားပြဿနာများအတွက်မှာမူ သူတို့သည် သူတို့ကိုယ်သူတို့ ဆင်ခြင်သုံးသပ်နိုင်သရွေ့၊ သူတို့၏ အခြေအနေကို သိနိုင်သရွေ့၊ သမ္မာတရားကို ရှာဖွေနိုင်သရွေ့၊ ထို့ပြင် ဆင်ခြင်ရန်နှင့် မိတ်သဟာယပြုရန်အတွက် ဘုရားသခင်၏ နှုတ်ကပတ်တော်မှ ဆီလျော်သော ကျမ်းပိုဒ်အချို့ကို တွေ့ရှိနိုင်သရွေ့ မည်သည့်ပြဿနာကိုမဆို လွယ်ကူစွာ ဖြေရှင်းနိုင်မည်ဖြစ်သည်။ သမ္မာတရားကို လိုက်စားသောသူတို့သည် သူတို့၏ ပြဿနာများကို ဖြေရှင်းရန်အတွက် နေ့စဉ် စဉ်းစားဆင်ခြင်ပြီး သမ္မာတရားကို ရှာဖွေရမည်။ အဘယ့်ကြောင့်ဆိုသော် လူတို့သည် သူတို့၏ တာဝန်များကို လုပ်ဆောင်ခြင်းအပြင် သမ္မာတရားကို လက်တွေ့လုပ်ဆောင်ခြင်းနှင့် တိုက်ရိုက်ဆက်စပ်နေသော အမှုအရာအချို့ကို နေ့တဓူဝ ကြုံတွေ့နိုင်သည်။ သူတို့ အပြင်သို့ မထွက်လျှင်ပင် သို့မဟုတ် အခြားလူတို့နှင့် မတွေ့ဆုံမိလျှင်ပင် သမ္မာတရားအား လက်တွေ့လုပ်ဆောင်ခြင်းနှင့်ဆိုင်သော အချို့ကိစ္စရပ်များ ပါဝင်ပတ်သက်နိုင်ဖွယ် ရှိမည်ဖြစ်သည်။ ဥပမာ၊ ထိုနေ့က သင်မည်ကဲ့သို့ အသက်ရှင်နေသည်၊ ထိုနေ့တွင် သင့်အသက်တာ၏ အဓိကအာရုံစိုက်မှုက မည်သည့်အရာ ဖြစ်သင့်သည်၊ ထိုနေ့ကို သင် မည်ကဲ့သို့ စီစဉ်သင့်သည်၊ မည်သည့် တာဝန်များကို သင်ထမ်းဆောင်သင့်သည်၊ သင့်တာဝန်၌ ကြုံတွေ့ရသည့် အခက်အခဲများကို ဖြေရှင်းရန်အတွက် သမ္မာတရားကို မည်သို့ရှာဖွေသင့်သည်၊ သင့်အနေဖြင့် ဆင်ခြင်ရန်၊ နားလည်ရန်နှင့် ဖြေရှင်းရန် လိုအပ်သည့် သင့်စိတ်နှလုံးထဲရှိ ဖောက်ပြန်ပျက်စီးနေသော မည်သည့်အရာများရှိသည်ဟူသော ဤအရာများအားလုံးသည် သမ္မာတရား၏ သွင်ပြင်လက္ခဏာများနှင့် ပါဝင်ပတ်သက်သည့်အပြင်၊ သင်သည် ယင်းတို့ကို ဖြေရှင်းရန် သမ္မာတရားကို မရှာဖွေလျှင် ထိုနေ့၌ သင့်တာဝန်ကို ကောင်းမွန်စွာ သင် မထမ်းဆောင်နိုင်ခြင်း ဖြစ်ကောင်းဖြစ်နိုင်မည်ဖြစ်ပြီး ယင်းက တကယ့် ပြဿနာမဟုတ်လော။ အကယ်၍ နေ့စဉ်နေ့တိုင်း အားလပ်နေသော အချိန်နာရီများတွင် သင်စဉ်းစားသည့် အရာတိုင်းက သင်၏ ဖောက်ပြန်ပျက်စီးသော စိတ်သဘောထားကို မည်သို့ဖြေရှင်းရမည်၊ သမ္မာတရားကို မည်သို့လက်တွေ့ကျင့်သုံးရမည်၊ သမ္မာတရား၏ စည်းမျဉ်းများကို မည်သို့နားလည်ရမည်ဟူသည်နှင့် ပတ်သက်လျှင် သင်သည် ဘုရားသခင်၏ နှုတ်ကပတ်တော်များအရ သင့်ပြဿနာများကို ပြေလည်စေရန်အတွက် သမ္မာတရားကို အသုံးပြုတတ်လာမည် ဖြစ်သည်။ ထိုသို့ဖြင့် သင်သည် အမှီအခိုကင်းစွာဖြင့် အသက်ရှင်နိုင်စွမ်းကို ရရှိမည်၊ အသက်ဝင်ရောက်မှုရှိမည်၊ ဘုရားသခင်နောက်လိုက်ရာ၌ ကြီးမားသော ပြဿနာများကို ရင်ဆိုင်ရတော့မည်မဟုတ်ဘဲ တဖြည်းဖြည်းနှင့် သမ္မာတရားစစ်မှန်မှုထဲသို့ ဝင်ရောက်လာလိမ့်မည် ဖြစ်သည်။ အကယ်၍ သင့်စိတ်နှလုံးထဲတွင် ဂုဏ်သိက္ခာနှင့် အဆင့်အတန်းအပေါ် စွဲလန်းနေသေးလျှင်၊ ကြွားဝါခြင်းနှင့် အခြားသူများအား သင့်ကို ကြည်ညိုလေးစားစေခြင်းကို အာရုံစိုက်နေသေးလျှင် သင်သည် သမ္မာတရားကို လိုက်စားသူတစ်ဦး မဟုတ်သည့်အပြင် သင်သည် လမ်းမှားပေါ် လျှောက်နေပေသည်။ သင်လိုက်စားသည့်အရာက သမ္မာတရား မဟုတ်သကဲ့သို့ အသက်လည်း မဟုတ်။ သင်ချစ်မြတ်နိုးသည့် အရာများသာ ဖြစ်သည့် ကျော်ဇောခြင်း၊ အကျိုးအမြတ်နှင့် အဆင့်အတန်းဖြစ်သည်။ ဤသို့ဆိုလျှင် သင်ပြုလုပ်သော မည်သည့်အရာကမျှ သမ္မာတရားနှင့် မဆက်စပ်၊ ယင်းတို့အားလုံးက မကောင်းမှုပြုလုပ်ခြင်းနှင့် အလုပ်လုပ်ပေးခြင်းပင် ဖြစ်သည်။ အကယ်၍ သင့်စိတ်နှလုံးထဲတွင် သမ္မာတရားကို ချစ်ပြီး သမ္မာတရားအတွက် အစဉ်အမြဲ ကြိုးပမ်းပါက၊ စိတ်သဘောထားဆိုင်ရာ ပြောင်းလဲမှုကို လိုက်စားပါက၊ ဘုရားသခင်အား စစ်မှန်သောကျိုးနွံနာခံမှု ရရှိနိုင်ကာ ဘုရားသခင်ကို ကြောက်ရွံ့ရိုသေပြီး မကောင်းမှုကိုရှောင်နိုင်ပါက၊ ထို့အပြင် သင် ပြုလုပ်သမျှ၌ ချုပ်တည်းပြီး ဘုရားသခင်၏ စိစစ်ခြင်းကို လက်ခံနိုင်ပါက သင်၏အခြေအနေသည် ဆက်လက်၍ တိုးတက်နေမည်ဖြစ်ပြီး ဘုရားသခင်မျက်မှောက်၌ အသက်ရှင်သူတစ်ဦး ဖြစ်မည်ဖြစ်သည်။ သမ္မာတရားကို ချစ်သောသူတို့သည် မချစ်သောသူတို့နှင့် မတူကွဲပြားသည့် လမ်းကြောင်းကို လျှောက်ကြသည်။ သမ္မာတရားကို မချစ်သောလူတို့သည် စာတန်၏ အတွေးအခေါ်များဖြင့် အသက်ရှင်ခြင်းအပေါ် အမြဲ အာရုံစိုက်ကြသည်။ ၎င်းတို့သည် အပြုအမူကောင်းနှင့် ဘာသာတရားကိုင်းရှိုင်းခြင်းတို့ကို အပြင်ပန်း၌ ပြသခြင်းမျှဖြင့်ကျေနပ်ကြသော်လည်း ၎င်းတို့၏ စိတ်နှလုံးထဲတွင် ရည်ရွယ်ချက်များနှင့် စိတ်ဆန္ဒများ ရှိနေဆဲဖြစ်ပြီး ကျော်ဇောမှု၊ အကျိုးအမြတ်နှင့် အဆင့်အတန်းကို လိုက်စားကြဆဲ ဖြစ်သည်၊ ကောင်းချီးခံစားပြီး နိုင်ငံတော်ထဲသို့ ဝင်ရောက်ရန် ဆန္ဒရှိကြဆဲဖြစ်သည်။ သို့သော် ၎င်းတို့သည် သမ္မာတရားကို မလိုက်စားကြသကဲ့သို့ ၎င်းတို့၏ ဖောက်ပြန်ပျက်စီးသော စိတ်သဘောထားများကို စွန့်ပစ်ထားခြင်း မရှိကြသောကြောင့် စာတန်၏ တန်ခိုးအာဏာအောက်တွင် အမြဲ အသက်ရှင်ကြလေသည်။ သမ္မာတရားကို ချစ်သောသူတို့သည် သမ္မာတရားကို အရာခပ်သိမ်းတွင် ရှာဖွေကြသည်၊ ၎င်းတို့သည် မိမိတို့ကိုယ်ကို သုံးသပ်ဆင်ခြင်ကြပြီး၊ မိမိတို့ကိုယ်ကို သိရှိရန် ကြိုးစားကြကာ သမ္မာတရားကို လက်တွေ့လုပ်ဆောင်ခြင်းအပေါ် သူတို့ အာရုံစိုက်ကြသည်။ ၎င်းတို့သည် စိတ်နှလုံးထဲတွင် ဘုရားသခင်ကို ကျိုးနွံနာခံသည့် စိတ်နှလုံးနှင့် ကြောက်ရွံ့ခြင်းတို့ အမြဲရှိလေသည်။ သူတို့အထဲ၌ ဘုရားသခင်နှင့်ပတ်သက်၍ အယူအဆတစ်ခုတလေ၊ သို့မဟုတ် အထင်လွဲမှု တစ်ခုတလေ ဖြစ်ပေါ်ခဲ့သည်ရှိသော်၊ ၎င်းတို့သည် ယင်းတို့ကို ဖြေရှင်းဖို့ သူ့ထံ ချက်ချင်း ဆုတောင်းပြီး သမ္မာတရားကို ရှာဖွေကြသည်။ ၎င်းတို့သည် ဘုရားသခင်၏ရည်ရွယ်ချက်များကို အထမြောက်အောင် မိမိတို့၏တာဝန်များကို ကောင်းစွာ ထမ်းဆောင်ခြင်းအပေါ် အာရုံစိုက်ကြသည်။ ပြီးလျှင် ဘုရားသခင်ကို ကြောက်ရွံ့သော စိတ်နှလုံးရှိလာပြီး မကောင်းမှုများအားလုံးကို ရှောင်လျက်၊ သမ္မာတရားနှင့်ပတ်သက်၍ ၎င်းတို့ကြိုးပမ်းကာ ဘုရားသခင်ကို သိကျွမ်းခြင်းအား လိုက်စားကြပေသည်။ ဤသူတို့မှာ ဘုရားသခင်၏ ရှေ့မှောက်တွင် အစဉ် အသက်ရှင်သောသူများ ဖြစ်ကြသည်။

၂၀၁၈ ခုနှစ်၊ ဖေဖော်ဝါရီလ ၁ ရက်


လူတစ်ယောက်၏စိတ်သဘောထားကိုသိခြင်းသည် ၎င်းပြောင်းလဲခြင်း၏ အခြေခံအုတ်မြစ်ဖြစ်၏

လူသားမျိုးနွယ်သည် စာတန်၏ အလွန်နက်ရှိုင်းစွာ ဖောက်ပြန်ပျက်စီးစေခြင်းခံရသည့်အတွက်ကြောင့် ၎င်းတို့အားလုံးတွင် စာတန်ဆန်သော သဘာဝနှင့် မာနထောင်လွှားသော စိတ်သဘောထားတစ်ခု ရှိကြလေသည်။ မိုက်မဲသူများနှင့် နုံအသူများပင်လျှင် မာနထောင်လွှားကြပြီး ၎င်းတို့သည် အခြားလူများထက် ပိုတော်သည်ဟု တွေးထင်ကာ ထိုသူတို့ကို နာခံရန် ငြင်းပယ်ကြသည်။ လူသားမျိုးနွယ်က အလွန်နက်ရှိုင်းစွာ ဖောက်ပြန်ပျက်စီးကြောင်းနှင့် ဘုရားသခင်ကို ကျိုးနွံနာခံရန် ၎င်းတို့အတွက် အလွန်ခက်ခဲကြောင်း သိမြင်ဖို့ သိသာထင်ရှားပေသည်။ ၎င်းတို့၏ မာနထောင်လွှားမှုနှင့် မိမိတို့ကိုယ်ကို မှန်ကန်သည်ဟု ယူမှတ်မှုတို့ကြောင့် လူတို့သည် ဆင်ခြင်တုံတရား လုံးဝ ကင်းမဲ့လာနေကြပြီဖြစ်သည်။ ၎င်းတို့က မည်သူ့ကိုမျှ နာခံမည်မဟုတ်၊ အခြားလူများ ပြောသည့်အရာသည် မှန်ကန်ပြီး သမ္မာတရားနှင့် ကိုက်ညီလျှင်ပင် ၎င်းတို့က နာခံကြမည်မဟုတ်ပေ။ လူတို့က ဘုရားသခင်ကို ဝေဖန်၊ ပြစ်တင်ရှုတ်ချပြီး အတိုက်အခံလုပ်ဝံ့ကြသည်မှာ မာနထောင်လွှားမှုကြောင့် ဖြစ်သည်။ ထို့ကြောင့် မာနထောင်လွှားသော စိတ်သဘောထားကို မည်သို့ ဖြေရှင်းနိုင်သနည်း။ လူသား၏ ချုပ်တည်းမှုကို အမှီပြုခြင်းအားဖြင့် ဖြေရှင်းနိုင်သလော။ ထိုအရာကို သတိပြုကာ အသိအမှတ်ပြုခြင်းမျှဖြင့် ဖြေရှင်းနိုင်သလော။ လုံးဝ မဖြေရှင်းနိုင်ပေ။ မာနထောင်လွှားသော စိတ်သဘောထားကို ဖြေရှင်းရန် နည်းလမ်းတစ်ခုတည်းသာ ရှိပြီး ယင်းမှာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရန် ဖြစ်သည်။ သမ္မာတရားကို လက်ခံနိုင်သူတို့သာ မိမိတို့၏ မာနထောင်လွှားသော စိတ်သဘောထားများကို တဖြည်းဖြည်း ဖယ်ရှားနိုင်ကြသည်။ သမ္မာတရားကို လက်မခံသောသူတို့သည် မိမိတို့၏ မာနထောင်လွှားသော စိတ်သဘောထားများကို မည်သည့်အခါတွင်မျှ ဖြေရှင်းနိုင်ကြလိမ့်မည်မဟုတ်။ များစွာသောလူတို့သည် မိမိတို့တာဝန်တွင် ပါရမီအချို့ပြနိုင်သည့်အခါ အလွန် မော်ကြွားကြသည်ကို ငါ မြင်သည်။ စွမ်းရည်အချို့ရှိသည်ကို ပြနိုင်သည့်အခါ ၎င်းတို့ အလွန်အထင်ကြီးလောက်စရာ ဖြစ်သည်ဟု တွေးထင်ကြပြီးနောက် ဤစွမ်းရည်များအပေါ် မှီခိုနေထိုင်ပြီး နောက်ထပ် မိမိတို့ကိုယ်ကို တွန်းအားမပေးကြတော့ချေ။ ၎င်းတို့ပိုင်ဆိုင်သော ဤအသေးအမွှားအရာများက သမ္မာတရားဖြစ်ကြောင်းနှင့် ၎င်းတို့ အထွတ်အထိပ်ဖြစ်သည်ဟု တွေးထင်လျက် အခြားသူများက မည်သည့်အရာ ပြောဆိုသည်ဖြစ်စေ နားမထောင်ကြပေ။ ဤသည်မှာ မည်သည့် စိတ်သဘောထားဖြစ်သနည်း။ ဤသည်မှာ မာနထောင်လွှားသော စိတ်သဘောထား ဖြစ်၏။ ၎င်းတို့သည် ဆင်ခြင်တုံတရား အလွန်ကင်းမဲ့လွန်းကြ၏။ မာနထောင်လွှားသော စိတ်သဘောထားရှိသည့်အခါ လူတစ်ဦးသည် မိမိတာဝန်ကို ကောင်းစွာ ထမ်းဆောင်နိုင်သလော။ ၎င်းသည် ဘုရားသခင်ကို ကျိုးနွံနာခံပြီး တကယ့်အဆုံးထိတိုင် ဘုရားသခင်နောက် လိုက်နိုင်သလော။ ဤသည်မှာ သာ၍ပင် ခက်ခဲ၏။ မာနထောင်လွှားသော စိတ်သဘောထားကို ပြုပြင်ရန် ၎င်းတို့သည် မိမိတို့၏တာဝန်ကို ထမ်းဆောင်နေစဉ် ဘုရားသခင်၏ အမှုတော်၊ သူ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို မည်သို့တွေ့ကြုံရမည်ဟူသည်ကို သင်ယူရမည်။ ဤနည်းဖြင့်သာ ၎င်းတို့အနေဖြင့် မိမိတို့ကိုယ်ကို အမှန်တကယ် သိရှိနိုင်သည်။ သင်၏ ဖောက်ပြန်ပျက်စီးသော အနှစ်သာရကို ရှင်းလင်းစွာ သိမြင်ခြင်း၊ သင်၏ မာနထောင်လွှားမှု ရင်းမြစ်ကို ရှင်းလင်းစွာ သိမြင်ခြင်းနှင့် ထို့နောက်တွင် ထိုအရာကို ပိုင်းခြားသိမြင်ကာ စိတ်ဖြာလေ့လာဆွေးနွေးခြင်းအားဖြင့်သာ သင်၏ သဘာဝအနှစ်သာရကို သင် အမှန်တကယ် သိရှိနိုင်သည်။ သင့်အတွင်းရှိ ဖောက်ပြန်ပျက်စီးသော အရာများအားလုံးကို သင် ဖော်ထုတ်ရမည်ဖြစ်ပြီး ယင်းတို့ကို သမ္မာတရားကို အခြေခံ၍ နှိုင်းယှဉ်ချိန်ဆကာ သိရှိလာရမည်ဖြစ်၍ ထို့နောက်တွင် သင်သည် မည်သည့်အရာဖြစ်သည်ကို သင် သိရှိလိမ့်မည်။ သင်သည် ဖောက်ပြန်ပျက်စီးသော စိတ်သဘောထားဖြင့် ပြည့်ရုံမက၊ ဆင်ခြင်တုံတရားနှင့် ကျိုးနွံနာခံမှုကင်းမဲ့ရုံမက သင်သည် အမှုအရာများစွာ၌ ချို့တဲ့နေကြောင်း၊ သင့်ထံတွင် သမ္မာတရားလက်တွေ့ကျမှု မရှိကြောင်းနှင့် မည်မျှသနားဖွယ်ဖြစ်ကြောင်းကိုလည်း တွေ့ရှိရလိမ့်မည်။ ထို့နောက် သင်သည် မာနထောင်လွှားနိုင်စွမ်း ရှိလိမ့်မည်မဟုတ်။ သင့်အနေဖြင့် ဤသို့ မိမိကိုယ်ကို စိတ်ဖြာလေ့လာဆွေးနွေးကာ သိရှိခြင်းမရှိလျှင် သင်၏တာဝန်ကို ထမ်းဆောင်သည့်အခါ စကြဝဠာရှိ သင်၏နေရာကို သင် လုံးဝ သိရှိလိမ့်မည်မဟုတ်။ သင်သည် အဘက်ဘက်က ထူးချွန်ကြောင်း၊ အခြားသူများနှင့် ပတ်သက်သမျှ အရာရာက မကောင်းကြောင်းနှင့် သင်သာ အကောင်းဆုံးဖြစ်ကြောင်း သင် တွေးထင်လိမ့်မည်။ ထို့နောက် အခြားသူများက သင့်အား အထင်ကြီးကာ ကိုးကွယ်ကြစေရန်အလို့ငှာ သင်သည် လူတိုင်းကို တစ်ချိန်လုံး ကြွားလိမ့်မည်။ ဤသည်မှာ မိမိကိုယ်ကို သိသည့်အသိ လုံးဝ ကင်းမဲ့ခြင်းဖြစ်၏။ လူအချို့က အမြဲ ကြွားနေကြသည်။ အခြားသူများက ထိုအရာကို မနှစ်မြို့စရာအဖြစ် မြင်သည့်အခါ ၎င်းတို့က ထိုလူတို့ကို မာနထောင်လွှားနေခြင်းအဖြစ် ဝေဖန်ကြသည်။ သို့ရာတွင် ထိုအရာကို ထိုသူတို့က လက်မခံကြ။ ၎င်းတို့သည် ပါရမီရှိကာ ကျွမ်းကျင်သည်ဟု တွေးထင်ကြဆဲဖြစ်သည်။ ဤသည်မှာ မည်သည့် စိတ်သဘောထားနည်း။ ၎င်းတို့သည် အလွန် မာနထောင်လွှားပြီး မိမိကိုယ်ကို မှန်သည်ဟု ယူမှတ်ကြ၏။ ဤသို့ မာနထောင်လွှားပြီး မိမိကိုယ်ကို မှန်သည်ဟု ယူမှတ်သောလူတို့သည် သမ္မာတရားကို ဆာငတ်နိုင်စွမ်း ရှိကြသလော။ သမ္မာတရားကို ၎င်းတို့ လိုက်စားနိုင်ကြသလော။ ၎င်းတို့သည် မိမိကိုယ်ကို မည်သည့်အခါတွင်မျှ မသိနိုင်ကြသကဲ့သို့ မိမိတို့၏ ဖောက်ပြန်ပျက်စီးသော စိတ်သဘောထားကို မဖယ်ရှားကြလျှင် ၎င်းတို့၏တာဝန်ကို ကောင်းစွာ ထမ်းဆောင်နိုင်ကြသလော။ မုချ မထမ်းဆောင်နိုင်ကြပေ။

များစွာသောလူတို့သည် ၎င်းတို့၏တာဝန်ကို ၎င်းတို့နှစ်သက်သည့် မည်သည့်ပုံစံဖြင့်မဆို ထမ်းဆောင်ကြပြီး အခြားသူများ၏ အကြံပြုချက်များကို လုံးဝ နားမထောင်ကြချေ။ တစ်စုံတစ်ဦးက ၎င်းတို့ကို အစီအစဉ်တစ်ခုပေးလျှင် ထိုအချိန်၌ ချရေးလိုက်ကြပြီး လုပ်ဆောင်ရန် သဘောတူကြသော်လည်း နောက်ပိုင်းတွင် လျစ်လျူရှုထားလိုက်ပြီး မိမိတို့ အလိုရှိသည့် မည်သည့်အရာကိုမဆို ဆက်လက်လုပ်ဆောင်ကြသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ (မိမိကိုယ်ကို မှန်သည်ဟု ယူမှတ်ပြီး မာနထောင်လွှားသော စိတ်သဘောထားတစ်ခုဖြစ်သည်။) ဤတွင် စိတ်နှလုံးမာကျောခြင်း တစ်ခုခု ရှိသလော။ (ရှိပါသည်။) စိတ်နှလုံးမာကျောခြင်းနှင့် မာနထောင်လွှားမှုတို့ကို လူတိုင်းတွင် တွေ့ရှိနိုင်သည်။ လူတို့သည် အခြားတစ်စုံတစ်ဦးက မှန်ကန်ပြီး ကျိုးကြောင်းဆီလျော်သည့် တစ်စုံတစ်ရာ ပြောဆိုသည်ကို ကြားသည့်အခါ ထိုကိစ္စရပ်ကို အသိတရားနှင့် ဆင်ခြင်တုံတရားတို့ဖြင့် ၎င်းတို့ ချဉ်းကပ်ရမည်ဆိုလျှင် ထိုအရာကို လက်ခံသင့်သည်ဟု ၎င်းတို့ တွေးထင်မည်ဖြစ်သော်လည်း ဤသည်ကို လက်တွေ့လုပ်ဆောင်နိုင်ကြမည်လော။ (လက်တွေ့လုပ်ဆောင်နိုင်ချင်မှ လုပ်ဆောင်နိုင်ပါမည်။) ထိုအရာကို လက်တွေ့လုပ်ဆောင်ရန် ၎င်းတို့အတွက် မည်သည့်သဘောထားမျိုး လိုအပ်သနည်း။ ဦးစွာပထမ ၎င်းတို့တွင် မှန်ကန်သည့် သဘောထားရှိရမည်။ မိမိတို့၏ ကိုယ်ပိုင်စိတ်ကူးများ၊ အကဲဖြတ်မှုများ သို့မဟုတ် မှားယွင်းပြီးအဓိပ္ပာယ်မဲ့သော သိနားလည်မှုများကို လက်လွှတ်ကာ ထို့နောက်တွင် ထိုလူ၏ ကောင်းမွန်သောအကြံပြုချက်ကို တွေးဆ၍ သမ္မာတရားကို ရှာဖွေရမည်ဖြစ်ပြီး ထိုလူ၏အကြံပြုချက် မှန်ကန်ကာ သမ္မာတရားစည်းမျဉ်းများနှင့် ကိုက်ညီသည်ဟု ၎င်းတို့ ဆုံးဖြတ်လျှင် ယင်းကိုလက်ခံကာ နာခံသင့်ကြလေသည်။ ဤသည်မှာ ၎င်းတို့တွင် ရှိသင့်သည့်သဘောထား မဟုတ်လော။ ဤသဘောထားတွင် မာနထောင်လွှားခြင်း တစ်ခုတလေ ရှိသလော။ ယင်းတွင် မာနထောင်လွှားခြင်း တစ်စက်မျှ မရှိပေ။ ထိုအရာမှာ လေးနက်သည့်၊ တာဝန်ယူတတ်သည့် သဘောထားတစ်ခု၊ သမ္မာတရားကို လက်ခံသည့် သဘောထားတစ်ခု၊ ပြီးလျှင် အပြုသဘောဆောင်သောအရာများကို ချစ်ခင်နှစ်သက်သည့် သဘောထားတစ်ခုဖြစ်သည်။ အခြားတစ်စုံတစ်ဦးက ကောင်းမွန်သည့်အကြံပြုချက်၊ သမ္မာတရားစည်းမျဉ်းများနှင့် ကိုက်ညီသည်ဟု သင်ထင်သည့် အကြံပြုချက်တစ်ခု ပေးသည်ကို သင် ကြားသည့်အခါ သိက္ခာဆည်ရန်အလို့ငှာဖြစ်စေ၊ ခဏတာဖြစ်သော သိနားလည်မှုဖြင့်ဖြစ်စေ သင်လက်ခံကြောင်း ပြောသော်လည်း တစ်စုံတစ်ရာကို လုပ်ဆောင်ရန် အချိန်ကျလာသည့်အခါ သင်၏ကိုယ်ပိုင် အလိုဆန္ဒကို အခြေခံ၍သာ သင် ပြုမူဆောင်ရွက်လျှင်၊ သင်အလိုရှိသည့် မည်သည့်အရာကိုမဆို လုပ်ဆောင်ပြီး သင်၏စိတ်နှလုံးက မှန်ကန်သည်ဟု အသိအမှတ်ပြုခဲ့သည့် ထိုအကြံပြုချက်ကို ဘေးဖယ်ထားလိုက်လျှင် သင်သည် မည်သည့်လူစားမျိုး ဖြစ်သနည်း။ ဤသည်မှာ သမ္မာတရားကို လက်ခံသည့် သဘောထားတစ်ခုလော။ ဤသည်မှာ မည်သည့်စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားမှုနှင့် ပုန်ကန်ခြင်းဖြစ်သည်။ သမ္မာတရားကို လက်ခံခြင်းမဟုတ်။ မိမိကိုယ်ပိုင် အလိုဆန္ဒကို ဦးစားပေးခြင်းနှင့် မိမိကိုယ်ပိုင် အယူအဆများနှင့် စိတ်ကူးများအား စိုးမိုးခွင့်ပေးကာ သမ္မာတရားစည်းမျဉ်းများ၊ အပြုသဘောဆောင်သော အရာများနှင့် ဘုရားနှုတ်ကပတ်တော်ကို လျစ်လျူရှုလိုက်ခြင်းဖြစ်သည်။ ကိုယ်တိုင်က ကောင်းမွန်သည့်ကတိများ ‌ပေးသော်လည်း တစ်စုံတစ်ရာ ဖြစ်ပျက်သည့်အခါ ထိုကတိများကို ဆောင်ရွက်ရန် လိုလားခြင်းမရှိကြသကဲ့သို့ မိမိတို့ကိုယ်ပိုင် အပိုင်ကြံခြင်းများ ပြုလုပ်ကြသည့် အခြားသောလူများရှိကြ၏။ “ဤအရာကို စည်းမျဉ်းများအတိုင်း ငါလုပ်ဆောင်လျှင် သမ္မာတရားကို ရှင်းလင်းစွာ ငါ မိတ်သဟာယပြုရမည်ဖြစ်ပြီး လူတို့၏အယူအဆများကို ငါ ပြောင်းပြန်လှန်ပစ်ရမည်ဖြစ်ကာ ယင်းက အလွန်ခက်ခဲပေမည်။ ငါ့အနေဖြင့် စကားများစွာ ပြောရမည်ဖြစ်ပြီး ငါ ရှင်းလင်းစွာ စကားမပြောနိုင်မည်ကို ငါ စိုးရိမ်မိသည်။ ယင်းက အချိန်နှင့် စွမ်းအားတို့ကို ဖြုန်းခြင်းဖြစ်ပြီး အလွန် ဒုက္ခပေးလိမ့်မည်။ ဒုက္ခသက်သာစေရန်အလို့ငှာ ထိုအရာကို ငါသည် ဤသို့ လုပ်ဆောင်ရမည်ဖြစ်ပြီး လူတိုင်းက သဘောမတူလျှင်ပင် ငါ့စကားကို နားထောင်ရမည်၊ ဤအရာနှင့်ပတ်သက်၍ ငါ့မှာ ဆုံးဖြတ်ပိုင်ခွင့် ရှိလိမ့်မည်”ဟူ၍ ဖြစ်သည်။ ဤသည်မှာ မည်သည့်သဘောထားမျိုးနည်း။ ဤသည်မှာ စဉ်းလဲသော သဘောထားတစ်ခုဖြစ်သည်။ ၎င်းတို့ကတိများပေးချိန်တွင် ရိုးသားစစ်မှန်၊ သစ္စာရှိ၊ နာခံပြီး ဘုရားတရားကိုင်းရှိုင်းပုံရကာ အခြားသူတို့၏ ယူဆချက်များနှင့် သမ္မာတရားကို လက်ခံနိုင်စွမ်း ရှိပုံရသော်လည်း ပြုမူဆောင်ရွက်ရမည့်အချိန် ရောက်လာသည့်အခါ ၎င်းတို့ လုံးဝကွဲပြားသွားပြီး ၎င်းတို့၏သဘောထား ပြောင်းလဲလေသည်။ အဘယ်ကြောင့် ပြောင်းလဲသနည်း။ ၎င်းတို့၏သဘောထားသည် အဘယ်ကြောင့် လုံးဝဥဿုံ ပြောင်းလဲသွားရသနည်း။ မည်သည့်အရာက ဤအရာကို ဖြစ်စေသနည်း။ ဤသို့ပြုမူဆောင်ရွက်ခြင်းက ရုပ်ပိုင်းအရ ခက်ခဲပင်ပန်းလွန်းပြီး ဒုက္ခပေးလွန်းသည်ဟု ၎င်းတို့ခံစားရသောကြောင့် ထိုအခက်အခဲကို ဒုက္ခခံရန် ၎င်းတို့ဝန်လေးပြီး လိုလားခြင်း မရှိကြချေ။ ယခင်က ၎င်းတို့ပြုခဲ့သည့် သစ္စာဆိုခြင်းများက သို့မဟုတ် ကတိများက ၎င်းတို့အတွက် အရေးမကြီးတော့သကဲ့သို့ အမှုအရာများကိုလည်း သမ္မာတရားစည်းမျဉ်းများအတိုင်း မကိုင်တွယ်ကြချေ။ ၎င်းတို့အတွက် အရေးအကြီးဆုံးသောအရာမှာ မိမိတို့၏ဇာတိပကတိကို ဖြည့်ဆည်းခြင်းဖြစ်သည်။ ယင်းမှာ ဦးစားပေးဖြစ်ပြီး ဘုရားသခင်၏ တာဝန်ပေးစေခိုင်းချက်ကို နောက်ပို့ထားကာ အလေးအနက်မထားကြချေ။ ဤသည်မှာ တာဝန်သိတတ်သော လူတစ်ဦးဖြစ်သလော။ ဤသည်မှာ တည်ကြည်မှုရှိသော လူတစ်ဦးဖြစ်သလော။ သမ္မာတရားကိုချစ်သော လူတစ်ဦး ဖြစ်သလော။ မဟုတ်ပေ။ မျက်နှာချင်းဆိုင်ရှိချိန်တွင် ကိစ္စရပ်တစ်ခုကို သင့်တင့်လျောက်ပတ်စွာ ကိုင်တွယ်မည်ဖြစ်ကြောင်း အခြားသူများကို ကတိပေးကာ ထိုသူတို့ကို လုံးလုံးလျားလျား စိတ်အေးလက်အေး ဖြစ်စေသော်လည်း ထိုအရာကို ကိုင်တွယ်သည့်ဖြစ်စဉ်တွင် အခက်အခဲများ ကြုံရသည့်အခါ ထိုအရာကို ဘေးဖယ်ထားကာ လက်လျှော့လိုက်ကြသည့် လူများလည်း ရှိသည်။ ဤသည်မှာ ယုံကြည်စိတ်ချရသော လူတစ်ဦးဟုတ်သလော။ ဤသည်မှာ အမှုအရာများကို စည်းမျဉ်းနှင့်အညီ လုပ်ဆောင်သည့် နည်းလမ်းတစ်ခုဖြစ်သလော။ အထူးသဖြင့် ဘုရားအိမ်တော်အတွက် မိမိတာဝန်ကို ထမ်းဆောင်ပြီး အမှုအရာများကို လုပ်ဆောင်နေချိန်တွင် ၎င်းတို့အနေဖြင့် သမ္မာတရားစည်းမျဉ်းများကို ပို၍ပင် လိုက်နာစောင့်ထိန်းရမည်ဖြစ်ပြီး တစ်ခါတစ်ရံ ဆုံးရှုံးခြင်းနှင့်အရှက်ရခြင်းတို့ကို ခံစားရမည့်သဘောဖြစ်လျှင်ပင် ဘုရားအိမ်တော်၏အကျိုးစီးပွားများကို ကာကွယ်ရမည်ဖြစ်ကာ အသင်းတော်အလုပ်ကို မည်သည့်အခါတွင်မျှ ထိခိုက်စေခွင့် မပေးရပေ။ ဤအရာလုပ်ဆောင်သည့် လူများသည် ရိုးသားကြ၏၊ ဘုရားသခင်၏ ရည်ရွယ်ချက်များကို အလေးထားကြပြီး ဘုရားအိမ်တော်အကြောင်းကို အချိန်တိုင်း စဉ်းစားကြသည်။ လှည့်ဖြားတတ်သောသူတို့မှာမူ မိမိတို့တာဝန်ကို ထမ်းဆောင်နေစဉ်တွင် မိမိတို့၏ကိုယ်ပိုင်အကျိုးစီးပွားကို စဉ်ဆက်မပြတ်စဉ်းစားပြီး မိမိတို့ လုပ်ဆောင်သည့် မည်သည့်အရာတွင်မဆို ဆုံးရှုံးမှု အနည်းငယ်မျှခံစားရန် လုံးဝ လိုလားခြင်းမရှိကြချေ။ မိမိတို့ကိုယ်တိုင် ထိခိုက်နစ်နာစေဖို့ထက် ဘုရားအိမ်တော်၏ အကျိုးစီးပွားများကို ထိခိုက်စေချင်ကြသည်။ လူတစ်ဦးက မိမိတာဝန်အား သမ္မာတရားစည်းမျဉ်းများနှင့်အညီ ထမ်းဆောင်ခြင်း ရှိမရှိဆိုသည်ကို ဘုရားသခင်က သိသည်။ လူတို့၏ အတွေးများနှင့် စိတ်ကူးများကို ဘုရားသခင် စေ့စေ့စပ်စပ် ကြည့်ရှုစစ်ဆေးသည်။ လူတစ်ဦး၏စိတ်နှလုံးက လှည့်ဖြားတတ်ပြီး ကောက်ကျစ်ဆိုးယုတ်ကြောင်း၊ မိမိတို့၏ဇာတိပကတိဆိုင်ရာ အကျိုးစီးပွားအတွက် လောဘဖြင့် ပြုမူဆောင်ရွက်တတ်ကြောင်း၊ သမ္မာတရားကို မချစ်သကဲ့သို့ သမ္မာတရားကို အလွန်အမင်း မနှစ်မြို့ကြောင်း ဘုရားသခင်သတိပြုမိပါက ထိုအရာများကို သူ စေ့စေ့စပ်စပ် ကြည့်ရှုစစ်ဆေးသည်နှင့် ထိုလူအပေါ် သူ လက်လျှော့လိမ့်မည်။ ထို့ကြောင့် ထိုလူကိုယ်တိုင်သည် ဤအရာအားလုံးကို သတိပြုမိနိုင်လိမ့်မည်လော။ (သတိပြုမိနိုင်လိမ့်မည် မဟုတ်ပါ။) အဘယ်ကြောင့် သတိပြုနိုင်မည် မဟုတ်သနည်း။ (အဘယ်ကြောင့်ဆိုသော် လူတစ်ဦး၏သဘာဝက ၎င်း၏လုပ်ရပ်များကို ထိန်းချုပ်သည့်အခါ ၎င်း၏ ဇာတိပကတိဆိုင်ရာ အကျိုးစီးပွားများ ပြည့်ဝသရွေ့ မိမိကိုယ်ကို ဆန်းစစ်မည် မဟုတ်သောကြောင့် ဖြစ်သည်။ အကျိုးဆက်အနေဖြင့် အမှုအရာများကို ဤသို့ လုပ်ဆောင်ခြင်းက သမ္မာတရားနှင့် မကိုက်ညီသည်ကို သူ သတိပြုမိမည်မဟုတ်ပါ။) သို့ဆိုလျှင် အတွင်း၌ ထိုလူသည် မည်သည့်အရာအပေါ် ရှင်သန်သနည်း။ စာတန်၏ ဖောက်ပြန်ပျက်စီးသော စိတ်သဘောထား ဖြစ်သည်။ လူ၏အနှစ်သာရသည် စာတန်၏အနှစ်သာရဖြစ်ပြီး လူသည် မိမိ၏ကိုယ်ပိုင် ဝင့်ဝါမှု၊ ဂုဏ်သိက္ခာနှင့် ဇာတိပကတိဆိုင်ရာ အကျိုးစီးပွားများကိုသာ ကာကွယ်ရင်း သူ၏ စာတန်ဆန်သော စိတ်သဘောထားဖြင့် အသက်ရှင်လေသည်။ တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သော ဤအတွေးမျိုးက လူတို့၏သဘာဝဖြစ်လာသောကြောင့် သမ္မာတရားကို လက်တွေ့လုပ်ဆောင်ရန်၊ ဘုရားသခင်ကို ကျိုးနွံနာခံရန်၊ ဘုရားနှုတ်ကပတ်တော်များကို အကြွင်းမဲ့နားထောင်ရန်နှင့် သမ္မာတရား စည်းမျဉ်းများနှင့် ဘုရားသခင်၏စံနှုန်းများအတိုင်း ပြုမူဆောင်ရွက်ရန်မှာ အလွန်ပင် ပင်ပန်းပြီး အချိန်ကုန်၍ခက်ခဲသည်ဟု ခံစားကြသည်။ ဤတွင် ပြဿနာမှာ အဘယ်နည်း။ လူသည် စာတန်ဆန်သော စိတ်သဘောထား၏ ချည်နှောင်ခြင်းနှင့် ထိန်းချုပ်ခြင်းကို ခံရကာ သူ၏စိတ်နှလုံးထဲတွင် အပျက်သဘောဆောင်သည့်အရာများ များလွန်းသောကြောင့် သမ္မာတရားကို လက်တွေ့လုပ်ဆောင်ခြင်းက အလွန်ခက်ခဲကာ လုံးဝ လွယ်ကူခြင်းမရှိဟု ခံစားရခြင်းဖြစ်သည်။ လူတို့၏ ဖောက်ပြန်ပျက်စီးသော စိတ်သဘောထားများ သန့်စင်ခံရကာ သမ္မာတရားကို ၎င်းတို့နားလည်နိုင်ပြီး ဘုရားသခင်၏ ရည်ရွယ်ချက်များကို အလေးထားနိုင်ပါက သမ္မာတရားကို လက်တွေ့လုပ်ဆောင်ရာတွင် မည်သည့်အတားအဆီး သို့မဟုတ် အခက်အခဲမျှ ၎င်းတို့ ရင်ဆိုင်ရလိမ့်မည် မဟုတ်သကဲ့သို့ ထိုအရာက အချိန်ကုန်၍ ခက်ခဲပင်ပန်းသည်ဟု ခံစားရလိမ့်မည် မဟုတ်ပေ။

လူတစ်ဦးသည် သမ္မာတရားကို လုံးဝမတမ်းတသကဲ့သို့ လက်ခံလိုစိတ်မရှိလျှင် ၎င်းတို့အတွင်းတွင် ကောင်းကျိုးတစ်ခုမျှ မရှိသကဲ့သို့ ၎င်းတို့အပေါ် တစ်စုံတစ်ရာ ကျရောက်သည့်အချိန်တိုင်းတွင် အလွန့်အလွန် ဆင်းရဲနုံချာ၊ သနားဖွယ်ဖြစ်ပြီး မျက်ကန်းဖြစ်ပုံရလျက် စာတန်၏ အတွေးအခေါ်များဖြင့်သာ အသက်ရှင်ကြလိမ့်မည်ဖြစ်သည်။ တစ်နည်းအားဖြင့် ၎င်းတို့သည် အလွန်ချွတ်ခြုံကျကာ ၎င်းတို့အတွင်း၌ မည်သည့်အရာမျှ မရှိကြပေ။ အပြစ်ကို ကျော်လွှားအောင်မြင်ရန် တတ်စွမ်းနိုင်ခြင်းမရှိ၊ မိမိတို့၏ကိုယ်ပိုင် ဇာတိပကတိကို ပုန်ကန်ရန် အစွမ်းအစမရှိ၊ သမ္မာတရားကို လက်တွေ့လုပ်ဆောင်ရန် စိတ်လှုံ့ဆော်မှုမရှိဘဲ မိမိတို့၏ ကိုယ်ပိုင်အမြင်ရှုထောင့်များကို ပြောင်းလဲရန် စိတ်ပိုင်းဖြတ်ချက် မရှိသည့်အပြင် ဘုရားသခင်ကို လုံးဝ ကျိုးနွံနာခံရန် သန္နိဋ္ဌာန်မရှိကြချေ။ ၎င်းတို့သည် တကယ်ကို ဆင်းရဲနုံချာ၊ သနားဖွယ်ဖြစ်ကာ မျက်ကန်းဖြစ်ကြပြီး ဘာမျှ မဟုတ်ကြပေ။ တစ်ဇွတ်ထိုးလျှောက်ရမ်းခြင်းနှင့် ပတ်သက်လာသည့်အခါ ၎င်းတို့တွင် အားအင်များစွာ ရှိကြသော်လည်း ဘုရားသခင်၏ သတ်မှတ်ချက်များနှင့် သမ္မာတရားစည်းမျဉ်းများအတိုင်း ပြုမူဆောင်ရွက်နိုင်စွမ်း မရှိကြချေ။ ၎င်းတို့၏ပုံစံကို ကြည့်သည့်အခါ ဤလူများထဲမှ အချို့သည် ရှင်းလင်းစွာပြောဆိုနိုင်ကြသည်၊ ပညာတတ်ပြီး ဆုကျေးဇူးနှင့် အစွမ်းအစ အနည်းငယ်ရှိကြကာ တတ်စွမ်းနိုင်သည့်လူများ ဖြစ်သည်။ သို့ဆိုလျှင် ၎င်းတို့က ဆင်းရဲနုံချာပြီး သနားဖွယ်ဖြစ်သည်ဟု ငါ အဘယ်ကြောင့် ဆိုသနည်း။ ယင်းကို မည်သို့အကဲဖြတ်သနည်း။ သမ္မာတရားကို လုံးဝ မပိုင်ဆိုင်သည့် တစ်စုံတစ်ဦးသည် ဆင်းရဲနုံချာပြီး သနားဖွယ်ဖြစ်၏။ သမ္မာတရားကို ပညာရေးနှင့် အသိပညာ သို့မဟုတ် ဆုကျေးဇူးများ၊ ပါရမီများဖြင့် အစားထိုး၍ ရနိုင်သလော။ ယင်းတို့က တစ်စုံတစ်ဦးအား သမ္မာတရားကို နားလည်စေပြီး ခက်ခဲသည့် အချိန်ကာလများကို ဖြတ်ကျော်ရန် ကူညီနိုင်သလော။ ထိုအရာများက တစ်စုံတစ်ဦးအား မိမိတို့၏ သက်သေတွင် ခိုင်ခိုင်မာမာ ရပ်တည်စေကာ ဘုရားသခင်၏ အသိအမှတ်ပြုခြင်းကို ရရှိစေနိုင်သလော။ လုံးဝ မရရှိစေနိုင်ပေ။ လူတို့သည် မည်သည့်အရာကို လုပ်ဆောင်သည်ဖြစ်စေ မိမိတို့ကိုယ်ပိုင် နှစ်သက်မှုများ၊ လိုအင်ဆန္ဒများ၊ အယူအဆများနှင့် စိတ်ကူးစိတ်သန်းများကို အခြေခံ၍ လုပ်ဆောင်လိုကြပြီး ဤအရာနှင့်ပတ်သက်၍ အလွန်ပျော်ရွှင်၊ ကျေနပ်ကာ စိတ်အေးလက်အေးဖြစ်ကြသည်။ သို့တိုင် ၎င်းတို့အနေဖြင့် သမ္မာတရားကို လက်တွေ့လုပ်ဆောင်ကာ ဘုရားသခင်ကို ကျိုးနွံနာခံရလျှင် ထိုသို့လုပ်ဆောင်ရန် အစွမ်းမဲ့သလို ခံစားကာ လုံးဝ စိတ်ဝင်စားကြမည်မဟုတ်၊ သို့မဟုတ် အကြောသေသည့်အလားပင် ဖြစ်ကြပေမည်။ မည်သည့်အရာ ဖြစ်နေသနည်း။ ၎င်းတို့၏ စိတ်နှလုံးများက အဘယ်မှာနည်း။ မည်သူ့ကို ၎င်းတို့ အစေခံကြသနည်း။ လူတို့က မိမိတို့၏ ဆုကျေးဇူးများနှင့် အသိပညာတို့ကို အသုံးပြုလျက် ပြီးလျှင် မိမိတို့၏ စေတနာနှင့် နှစ်သက်မှုများအတိုင်း အမှုအရာများကို လုပ်ဆောင်သည့်အခါ ၎င်းတို့ အလွန်တတ်စွမ်းနိုင်ကြသည်၊ လှည့်ကွက်များစွာ ရှိကြပြီး တကယ်ကို အကန့်အသတ်မဲ့ အားအင် ပိုင်ဆိုင်ကြသော်လည်း သမ္မာတရားကို လက်တွေ့လုပ်ဆောင်ဖို့၊ သမ္မာတရား လက်တွေ့ကျမှုထဲသို့ ဝင်ရောက်ပြီး သမ္မာတရားစည်းမျဉ်းများအတိုင်း အမှုအရာများ လုပ်ဆောင်ရန် စေခိုင်းခံရသည့်အခါ ၎င်းတို့ မည်မျှအရေးပါသည့် ပုဂ္ဂိုလ်ဖြစ်သည်ဖြစ်စေ ကူကယ်ရာမဲ့ကာ အစွမ်းမဲ့လာကြသည်မှာ အဘယ်ကြောင့်နည်း။ ဤအရာ၏ ရင်းမြစ်တွင် မည်သည့်အရာရှိသနည်း။ သမ္မာတရားကို လက်တွေ့လုပ်ဆောင်ခြင်းနှင့် သမ္မာတရားစည်းမျဉ်းများကို ရှာဖွေခြင်းတွင် လူတို့သည် လူနုံလူအများကဲ့သို့ဖြစ်၍ အလွန်ဆင်းရဲနုံချာကာ သနားဖွယ်ဖြစ်သည့်တိုင် ၎င်းတို့က ကြွားကာ လေလုံးထွားပြီး အခြားလူတိုင်းထက် ၎င်းတို့ ပိုတော်သည်ဟု တွေးထင်ကာ မည်သူ့ကိုမဆို နာခံရန် ငြင်းပယ်ကြသည်မှာ အဘယ်ကြောင့်နည်း။ ဤသည်မှာ အဘယ်ကြောင့်နည်း။ (လူတို့က မိမိတို့ကိုယ်ကို မသိကြသောကြောင့်ဖြစ်သည်။) မိမိတို့ကိုယ်ကို မသိခြင်းသည် ဤအရာ၏ သွင်ပြင်လက္ခဏာတစ်ခုဖြစ်သည်။ အဓိကအကြောင်းရင်းမှာ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြခြင်းဖြစ်သည်။ သမ္မာတရားကို ၎င်းတို့ နားမလည်လာမီတွင် ဤသည်မှာ ၎င်းတို့၏ အကျည်းတန်သောအခြေအနေ၊ ၎င်းတို့၏အကျင့်စရိုက်နှင့် ၎င်းတို့၏ သနားဖွယ်သွင်ပြင်ဖြစ်သည်။ ၎င်းတို့က အချည်းနှီးဖြစ်ကြ၏။ သမ္မာတရားကို မပိုင်ဆိုင်သည့်သူများသည် ဤကဲ့သို့သာ ဖြစ်ကြ၏။ ၎င်းတို့၏ အသိပညာ သို့မဟုတ် အဆင့်အတန်းက မည်မျှမြင့်မားသည်ဖြစ်စေ ၎င်းတို့ ပြသသမျှမှာ အကျည်းတန်သည့်အခြေအနေနှင့် ချွတ်ခြုံကျသောသွင်ပြင်တစ်ခု ဖြစ်သည်။ ဘုရားသခင်နှင့် သမ္မာတရား ရှေ့မှောက်တွင် လူသည် ဘာကိုမျှ မပိုင်ဆိုင်သကဲ့သို့ ဘာမျှမဟုတ်ဘဲလျက် ဤသည်မှာ လူ၏ ဆင်းရဲနုံချာကာ သနားဖွယ်ဖြစ်ပုံ ဖြစ်သည်။ လူအချို့နှင့် ငါ ထိတွေ့ဆက်ဆံလာရပြီးဖြစ်ကာ ၎င်းတို့နှင့်အတူ ငါ စကားပြောကာ ကိစ္စရပ်များကို ကိုင်တွယ်သည့်အခါ ၎င်းတို့၏ စိတ်မပါ၊ ဉာဏ်ထိုင်း၊ နုံချာပြီး သနားဖွယ်ဖြစ်သောသွင်ပြင်ကို ငါမြင်သည်။ အပြင်ပန်း အရာနည်းငယ်အကြောင်း ၎င်းတို့ပြောဆိုနိုင်ကြသော်လည်း တစ်စုံတစ်ရာက သမ္မာတရားစည်းမျဉ်းများ ပါဝင်ပတ်သက်သည့်အခါ ၎င်းတို့၏အမြင်များက ဘယ်ဘက်သို့ဖြစ်စေ၊ ညာဘက်သို့ဖြစ်စေ စောင်းသွားသည်၊ သို့မဟုတ် ထိုအရာနှင့်ပတ်သက်၍ လုံးဝ အမြင်မရှိကြချေ။ တစ်စုံတစ်ဦးသည် ဘုရားသခင်ကို အချိန်ကြာမြင့်စွာ ယုံကြည်ပြီးဖြစ်သည့်အချိန်၊ ဘုရားနှုတ်ကပတ်တော်များစွာကို ဖတ်ပြီးသည့်အချိန်၊ တရားဒေသနာများစွာ နားထောင်ပြီးဖြစ်ကာ နေ့စဉ် ဝိညာဉ်ရေးရာအသက်တာတစ်ခုကို အသက်ရှင်ကြသည့်အချိန်တွင် ၎င်းတို့သည် အဘယ်သို့ အလွန် စိတ်မပါ၊ ဉာဏ်ထိုင်း၊ နုံချာကာ သနားစဖွယ် ဖြစ်နိုင်ရသနည်း။ တစ်စုံတစ်ရာ ဖြစ်ပျက်သည့်အခါ အဘယ်ကြောင့် မှန်ကန်သည့်ရှုထောင့်အမြင် မရှိကြသနည်း။ အမှုအရာများအပေါ် ၎င်းတို့၏ ရှုထောင့်အမြင်များက အဘယ်ကြောင့် လုံးဝ မပြောင်းလဲသနည်း။ (၎င်းတို့သည် သမ္မာတရားကို လက်မခံ သို့မဟုတ် လက်တွေ့မလုပ်ဆောင်ကြပါ။) မှန်ပေ၏။ ၎င်းတို့သည် တရားဒေသနာများစွာ ကြားပြီးဖြစ်သော်လည်း ၎င်းတို့ ကြားပြီးသမျှမှာ အယူဝါဒများသာဖြစ်သည်။ ဘုရားနှုတ်ကပတ်တော် အတော်များများ ဖတ်ရှုပြီးဖြစ်သော်လည်း ထိုအရာမှ အယူဝါဒများကိုသာ ၎င်းတို့ နားလည်ကြပြီးဖြစ်သည်။ စုဝေးပွဲအတော်များများ သွားကြပြီးဖြစ်သော်လည်း ၎င်းတို့ရရှိပြီးသည့်အရာမှာ အချို့သော ရိုးစင်းသည့် အရာများနှင့် စည်းမျဉ်းစည်းကမ်းများသာ ဖြစ်သည်။ ဤအရာက မည်သည့်အရာနှင့် ဆက်စပ်သနည်း။ ဤအရာကို ၎င်းတို့ အဘယ်ကြောင့် ရရှိကြသနည်း။ လူကို ဘုရားသခင် ပေးသည့်အရာမှာ သမ္မာတရား၊ အသက်နှင့် သမ္မာတရားလက်တွေ့ကျမှု ဖြစ်သောကြောင့် ယင်းတို့သည် အဘယ်ကြောင့်များ ဤလူများထဲတွင် သီးပွင့်သည့် အသီးအပွင့်များဖြစ်ရသနည်း။ ဤမေးခွန်းကို သင် တွေးဆဖူးသလော။ ဤသည်မှာ ဆိုးရွားသည့်ပြဿနာ၊ ကြီးမားသည့်ပြဿနာတစ်ခု ဖြစ်သည်။ သို့ဆိုလျှင် ဤအရာကို မည်သို့ ဖြေရှင်း၍ရနိုင်သနည်း။ သင့်အနေဖြင့် ဘုရားနှုတ်ကပတ်တော်ကို စားသောက်ကာ နှလုံးသွင်းရမည်ဖြစ်ပြီး သင်၏ လက်တွေ့အရှိတရား ဖြစ်လာခွင့်ပေးရမည်။ သင်၏ အတွင်းပိုင်း အနေအထားနှင့် အခြေအနေကို သင် ပြောင်းလဲရမည်ဖြစ်ပြီး သင် ကြုံရသည့် အရာရာတိုင်းအပေါ် မှန်ကန်သည့် အမြင်နှင့် မှန်ကန်သည့်သဘောထား ရှိရမည်။ ဤသည်မှာ သင် လက်တွေ့လုပ်ဆောင်သင့်သည့် လမ်းကြောင်း မဟုတ်လော။ ဤသည်မှာ သင် ရှာဖွေသင့်သည့် ဦးတည်ချက်မဟုတ်လော။ ထိုအကြောင်းကို တွေးလော့။ ဤလမ်းကြောင်းပေါ် သင်တို့ မည်သို့ အစပြုနိုင်သနည်း။ သင်တို့အားလုံး မည်သည့်အရာကို ထင်ကြသနည်း။ (ဘုရားသခင်၊ အမှုအရာများ ကျွန်ုပ်အပေါ် ကျရောက်သည့်အခါ ကျွန်ုပ်၏ ကိုယ်ပိုင်ကြံရွယ်ချက်များ၊ ရည်ရွယ်ချက်များနှင့် ကျွန်ုပ်၏ ဖောက်ပြန်ပျက်စီးသောစိတ်သဘောထား ထုတ်ဖော်ခြင်းများကို သုံးသပ်ရမည်ဖြစ်ပြီး ထို့နောက်တွင် ကျွန်ုပ်၏ မှားယွင်းသော ကြံရွယ်ချက်များနှင့်ဖောက်ပြန်ပျက်စီးမှု ထုတ်ဖော်ခြင်းများကို သတိရှိရှိ ပုန်ကန်ကာ ဘုရားနှုတ်ကပတ်တော်ရှိ သမ္မာတရားအတိုင်း ပြုမူဆောင်ရွက်ရပါမည်။) ဤသည်မှာ မှန်ကန်သည့် လမ်းကြောင်း ဖြစ်သော်လည်း ဆောင်ရွက်သည့်ဖြစ်စဉ်တွင် သင်၏ ကိုယ်ပိုင် ပြဿနာများကို သင် ရှာဖွေတွေ့ရှိနိုင်သလော။ (တစ်ခါတစ်ရံ ရှာဖွေတွေ့ရှိနိုင်သော်လည်း တစ်ခါတစ်ရံ ရှာဖွေတွေ့ရှိနိုင်ခြင်းမရှိပါ။) ဤအရာက ဘုရားသခင်ထံ သင် ဆုတောင်းရန်၊ မိမိကိုယ်ကို သုံးသပ်ပြီး သင်၏ ကိုယ်ပိုင်လုပ်ရပ်များကို မကြာခဏ ဆန်းစစ်ရန် လိုအပ်သည်။ ၎င်းတို့ နားမလည်သည့်အရာများနှင့်ပတ်သက်၍ သန့်ရှင်းသောဝိညာဉ်တော်သည် လူတို့ကို ဉာဏ်အလင်းပေးလိမ့်မည်ဖြစ်ပြီး သန့်ရှင်းသောဝိညာဉ်တော်၏ ဉာဏ်အလင်းပေးမှု ရှိသည်နှင့်တစ်ပြိုင်နက် သင်၏ပြဿနာများ ပြေလည်သွားမည်မဟုတ်လော။ အကြင်သူသည် ဘုရားသခင်အပေါ် အမှီပြုသည့်အခါ ဖြေရှင်း၍မရနိုင်သည့်ပြဿနာ မရှိပေ။

သင်တို့အားလုံး စိစစ်ရန်နှင့် မိမိတို့ကိုယ်ကို မည်သို့ ပြန်လည်သုံးသပ်ရမည်ကို သိရှိကြသည်လောဆိုသည်နှင့် အခြားသူများ၏ ပြဿနာများမှတစ်ဆင့် သင်တို့၏ ကိုယ်ပိုင်ပြဿနာများအား သတိပြုမိနိုင်ကြသလောဟူသည်ကို သင်တို့မြင်ရန် ဥပမာတစ်ခုကို ငါ ပေးမည်။ တစ်ခါက တစ်စုံတစ်ဦးနှင့် ငါ ပေါင်းသင်းဆက်ဆံခဲ့ပြီး တစ်ခုခုလုပ်ဆောင်နေချိန် ငါ၏ရည်ရွယ်ချက်များက မည်သည့်အရာဖြစ်သည်ကို မေးလျက် အစတွင် သူသည် ဂရုစိုက်ပြီး သတိထားတတ်သကဲ့သို့ မည်သည့်အရာကို ငါပြောသည်ဖြစ်စေ ခေါင်းညိတ်ကာ ဦးညွှတ်ပြီး သေချာနားထောင်လေသည်။ သူ့ထံတွင် အတွင်းပိုင်း စည်းတစ်ခုရှိ၏။ “ကိုယ်တော်က ဘုရားဖြစ်သည်။ ကိုယ်တော့်ကို ကျွန်ုပ် ပုန်ကန်ပြစ်မှား၍ မရပါ။ ဤစည်းကို ကျွန်ုပ် ဖြတ်၍မရပါ။ ကိုယ်တော် ပြောသည့်အရာကို ကျွန်ုပ် နားထောင်ပါမည်၊ ကိုယ်တော် ကျွန်ုပ်ကို ခိုင်းသည့် မည်သည့်အရာကိုမဆို ကျွန်ုပ်လုပ်ဆောင်ပါမည်”ဟူ၍ ဖြစ်သည်။ အခြေခံအားဖြင့် သူ့အထဲတွင် မည်သည့်ပြဿနာမျှ မမြင်ရပေ။ သို့သော် ငါတို့ အချိန်ပမာဏတစ်ခုမျှ ပေါင်းသင်းဆက်ဆံပြီး အပြန်အလှန် စကားပြောဆိုခြင်းအချို့ ရှိပြီးနောက်တွင် သူသည် ငါ၏ စကားပြောဆိုပုံနှင့်လေသံကို ကျင့်သားရလာသည်။ ဤအရာများက သူ့အတွက် အကျွမ်းတဝင်ရှိလာပြီး သူက “ငါတို့နှစ်ယောက် တန်းတူရည်တူ မဟုတ်ကြသကဲ့သို့ ငါတို့၏ ပင်ကိုလက္ခဏာများနှင့် အဆင့်အတန်းတို့ မတူညီကြသော်လည်း ကိုယ်တော့်ကို ငါ စကားပြောရသည်မှာ သက်သောင့်သက်သာ ရှိသည်။ မည်သည့်အရာကိုမျှ ငါ ဖုံးကွယ်ရန် မလိုပါ၊ ငါ ပြောဆိုလိုသည့် မည်သည့်အရာကိုမဆို ပြောနိုင်သည်”ဟု တွေးလေသည်။ အချိန်ကြာလာသည်နှင့်အမျှ လူနှင့် ဘုရားကြားက ဆက်ဆံရေး ပြိုကွဲသွားပြီး သူက “ကိုယ်တော့်ထံတွင် မည်သည့် စရိုက်လက္ခဏာမျိုးရှိသည်ကို ကျွန်ုပ်သိသည်။ ကိုယ်တော်က မည်သည့်လူစားမျိုးဖြစ်သည်ကို ကျွန်ုပ်သိသည်။ မည်သည့်အရာများသည် ကိုယ်တော့်ကို ဒေါသထွက်အောင် လုပ်မည်မဟုတ်သကဲ့သို့ ကျွန်ုပ်ကို ပြုပြင်အောင် လုပ်မည်မဟုတ်သည်ကို ကျွန်ုပ်သိပြီး ကိုယ်တော် ကျွန်ုပ်ကို ပြုပြင်မည့်အရာများ လုပ်ဆောင်ခြင်းအား ကျွန်ုပ်ရှောင်ရှားမည်။ ထိုအရာများကို ကျွန်ုပ် လုပ်ဆောင်လျှင်ပင် ကိုယ်တော့်ကို မြင်ခွင့်၊ သိခွင့် ပေးမည်မဟုတ်ပါ။ ကိုယ်တော် မသိရှိအောင် တားဆီးရန်အလို့ငှာ ကိုယ်တော့်နောက်ကွယ်တွင် ကျွန်ုပ် မည်သည့်အရာ လုပ်ဆောင်နေသည်ကို ကိုယ်တော်နှင့် ရင်းနှီးသောလူများကိုပင် ကျွန်ုပ်ပြောမည် မဟုတ်ပါ။ ထိုသို့ဖြင့် ထိုအကြောင်း ကိုယ်တော် သိမည်မဟုတ်၊ ဟုတ်ပါသလော။ ထိုအကြောင်းကို ကိုယ်တော်မသိလျှင် ကိုယ်တော် ကျွန်ုပ်ကို ပြုပြင်လိမ့်မည်မဟုတ်၊ ဟုတ်ပါသလော။ ကျွန်ုပ်အနေဖြင့် ထိုအတွက် သိက္ခာကျပြီး ဆင်းရဲဒုက္ခခံရန် လိုမည်မဟုတ်ပါ၊ ဟုတ်ပါသလော။ သိပ်ကောင်းသည်။ ကျွန်ုပ်ကို ကိုယ်တော်ခိုင်းသည့် အခြားမည်သည့်အရာကိုမဆို ကျွန်ုပ် လုပ်ဆောင်ကာ ကျိုးနွံနာခံမည်ဖြစ်သော်လည်း ကျွန်ုပ်သည် အလားတူ လွတ်လပ်မှု ရှိရပါမည်”ဟု တွေးကြသည်။ ဤတွင် ပြဿနာပေါ်ထွက်ပြီ မဟုတ်လော။ (ဟုတ်ပါသည်။) မည်သည့်ပြဿနာ ပေါ်ထွက်လာပြီးဖြစ်သနည်း။ ဤတွင် လူ၏ စိတ်နှလုံးလှည့်ဖြားမှု ရှိသည်မဟုတ်လော။ (ရှိပါသည်။) အခြားလူများရှေ့တွင်ဖြစ်စေ၊ ဘုရားသခင်ရှေ့တွင်ဖြစ်စေ လူတို့သည် အခြားသူများကို မပြောလိုသည့်အရာများကို မိမိတို့၏ စိတ်နှလုံးတွင် နက်ရှိုင်းစွာ ကွယ်ဝှက်ရန် အမြဲကြိုးစားကြပြီး ဤစိတ်အခြေအနေနှင့် စိတ်သဘောထားက လူတိုင်းပိုင်ဆိုင်သည့် လှည့်ဖြားခြင်းနှင့် သက်ဆိုင်ပေသည်။ ဤနေရာတွင် နောက်ထပ် စိတ်သဘောထားတစ်ခုရှိ၏၊ မာနထောင်လွှားမှု ဖြစ်သည်။ ဤတွင် မာနထောင်လွှားမှုက မည်သည့်နေရာတွင် ထင်ရှားသနည်း။ ဤလူက “သို့ဆိုလျှင် ကိုယ်တော်သည်လည်း ဤကဲ့သို့ စကားစမြည်ပြောကာ ဆွေးနွေးပြောဆိုသည်။ ကိုယ်တော် စကားပြောပုံနှင့်ပတ်သက်၍ သိပ်အထင်ကြီးလောက်စရာ မည်သည့်အရာမျှမရှိပါ။ ကိုယ်တော်က ဤအရာများကို ဤအတိုင်း ပြောလိုက်နိုင်သည်။ ပြီးလျှင် ကိုယ်တော့်ကို ကျွန်ုပ်ပိုမိုသိကျွမ်းရလျှင် ကိုယ်တော့်ထက် ထိုအရာများကို သာ၍ကောင်းစွာပင် ကျွန်ုပ်ပြောဆိုနိုင်မည်ဖြစ်သည်။ ကိုယ်တော်ဝတ်စားပုံမှာ ထိုသို့ဖြစ်သလော။ ကျွန်ုပ်သည် ကိုယ်တော့်ထက် ပိုကောင်းသည့် အပြင်အဆင် အာရုံခံစားမှုရှိသည်။ ကျွန်ုပ်သည် ကိုယ်တော့်ထက် ပိုမိုလှပသည်။ ကျွန်ုပ်ထက် ကိုယ်တော်က သမ္မာတရားများကိုသာ ပိုမိုပိုင်ဆိုင်ခြင်းဖြစ်သည်။ ထို့ကြောင့် အချိန်ကြာလာသည့်အခါ ကိုယ်တော်ကို ကျွန်ုပ် ပိုမိုသိရှိရသည့်နောက်တွင် ကျွန်ုပ်ပြောလိုသည့် မည်သည့်အရာကိုမဆို ကျွန်ုပ် ရှေ့နောက်မစဉ်းစားဘဲ ပြောချဝံ့ပြီး တလွဲပြောမိမည်မဟုတ်ပါ”ဟု မိမိဘာသာ စဉ်းစားလေသည်။ ဤသည်မှာ မာနထောင်လွှားမှုမဟုတ်လော။ (ဟုတ်ပါသည်။) ဤသည်တို့မှာ စိတ်သဘောထားနှစ်ခု ဖြစ်သည်။ ကွယ်ဝှက်ထားသည့် နောက်ထပ်စိတ်သဘောထားတစ်ခု ရှိသည်၊ သင်တို့ ထိုအရာကို ရှာဖွေတွေ့ရှိကြပြီလော။ တစ်စုံတစ်ဦးက မာနထောင်လွှားမှု၊ လှည့်ဖြားမှုနှင့် သူတော်ကောင်းယောင်ဆောင်ခြင်းတို့ကို ဘုရားသခင်ရှေ့မှောက်တွင် ထုတ်ဖော်ပြသည့်အခါ ၎င်းတို့၏ စိတ်နှလုံး နက်နက်တွင် ဤအရာနှင့်ပတ်သက်၍ နားလည်သဘောပေါက်မှုတစ်ခုတလေ ရှိကြသလော။ (ရှိပါသည်။) ၎င်းတို့တွင် ဤနားလည်သဘောပေါက်မှု ရှိကြသည့်အခါ ယင်းကို မည်သို့အသုံးချသနည်း။ မိမိတို့ကိုယ်ကို ချုပ်ထိန်းကြသလော။ ၎င်းတို့ ရှောင်ကြဉ်ကြသလော။ မိမိတို့ကိုယ်ကို ပြန်လည်သုံးသပ်ကြသလော။ (မသုံးသပ်ကြပါ။) လူတစ်ဦးက မာနထောင်လွှားသော စိတ်သဘောထားတစ်ခု ထုတ်ဖော်မိပြီးဖြစ်သည်ကို သိသော်လည်း မိမိတို့ကိုယ်ကို ပြန်မသုံးသပ် သို့မဟုတ် သိရှိရန် မကြိုးစားသေးသည့်အခါ၊ ပြီးလျှင် ထိုအရာကို တစ်စုံတစ်ဦးက ထောက်ပြလျှင် ၎င်းတို့က လက်မခံကြသေးဘဲ ထိုအစား မိမိတို့ကိုယ်ကို ခုခံကာကွယ်ရန် ကြိုးစားကြလျှင် ယင်းမှာ မည်သည့် စိတ်သဘောထားမျိုး ဖြစ်သနည်း။ (စိတ်နှလုံးမာကျောခြင်းဖြစ်သည်။) မှန်၏။ ဤသည်မှာ စိတ်နှလုံးမာကျောခြင်းဖြစ်သည်။ အခြားလူတို့ရှေ့တွင် ဤစိတ်နှလုံးမာကျောသော စိတ်သဘောထားမျိုးက မည်သို့ ထင်ရှားသည်ဖြစ်စေ၊ ထိုသို့သော သဘောထားက မည်သည့်ဆက်စပ်အခြေအနေများတွင် ထုတ်ဖော်သည်ဖြစ်စေ ဤသည်မှာ စိတ်နှလုံးမာကျောသော စိတ်သဘောထားရှိသည့် လူတစ်ဦးဖြစ်သည်။ လူတို့အနေဖြင့် မည်မျှ ဉာဏ်များကာ ဟန်ဆောင်ကြသည်ဖြစ်စေ ဤစိတ်နှလုံးမာကျောသော စိတ်သဘောထားက အလွယ်တကူပေါ်လွင်သည်။ လူတို့အနေဖြင့် လက်တွေ့ဘဝနှင့် ကင်းကွာလျက် အသက်မရှင်ကြသောကြောင့်၊ ပြီးလျှင် လူတို့ရှေ့တွင် ရှိသည်ဖြစ်စေ၊ မရှိသည်ဖြစ်စေ လူအားလုံးက ဘုရားသခင်ရှေ့တွင် အသက်ရှင်ကြပြီး လူတိုင်းသည် ဘုရားသခင်၏ စိစစ်မှုအောက်တွင် ရှိ၏။ တစ်စုံတစ်ဦးက ပုံမှန်အားဖြင့် ဇွတ်တရွတ်နိုင်လျှင်၊ အကျင့်ပျက်၊ အထိန်းအကွပ်မဲ့ကာ ဤစိတ်ထားများနှင့် ဤဖောက်ပြန်ပျက်စီးခြင်း ထုတ်ဖော်ခြင်းများရှိလျှင် ဤအရာကို ၎င်းတို့ ခံစားမိသည့်အခါတွင်ပင် ၎င်းတို့ နောက်ပြန်မလှည့်ပါက ပြီးလျှင် ထိုအရာကို ၎င်းတို့ သတိပြုမိသည့်အခါ နောင်တမရပါက၊ မိတ်သဟာယပြုရန် ဖွင့်ဟခြင်းမရှိ သို့မဟုတ် ဤပြဿနာကို ဖြေရှင်းရန် သမ္မာတရားကို ရှာဖွေခြင်းမရှိပါက ဤသည်မှာ စိတ်နှလုံးမာကျောခြင်း ဖြစ်သည်။ စိတ်နှလုံးမာကျောခြင်း၏ သရုပ်သကန်များအရ မတူကွဲပြားသည့် နှစ်မျိုးနှစ်စားရှိသည်။ “ခေါင်းမာခြင်း” နှင့် “ခက်ထန်ခြင်း” ဖြစ်သည်။က “ခေါင်းမာခြင်း”သည် အလွန်ခေါင်းမာခြင်း၊ မိမိလမ်းကြောင်းကို မပြောင်းလဲခြင်းနှင့် မနူးညံ့ခြင်းကို ဆိုလိုသည်။ “ခက်ထန်ခြင်း”ဟူသည်မှာ အခြားလူများက မထိပါးဝံ့သကဲ့သို့ ထိုသို့ထိပါးသောအခါ နာကျင်မှုခံစားရသည်ဟု ဆိုလိုသည်။ ပုံမှန်အားဖြင့် လူတို့သည် ခက်ထန်သည့်အရာများနှင့် မထိတွေ့လိုကြသကဲ့သို့ပင် စိတ်နှလုံးမာကျောသည့် စိတ်သဘောထားရှိသော သူတို့နှင့် ထိတွေ့ဆက်ဆံလိုခြင်းမရှိကြဘဲ ထိုသို့ ထိတွေ့ဆက်ဆံမိသည့်အခါ ကသိကအောက်ဖြစ်ကြရသည်။ လူတို့က နူးညံ့သည့်အရာများကို နှစ်သက်ကြသည်။ နူးညံ့သည့်အရာများ၏ မျက်နှာပြင်အသားက လူတို့ကို သက်သောင့်သက်သာ ခံစားရစေပြီး ၎င်းတို့အတွက် ပျော်ရွှင်မှုဖြစ်စေသော်လည်း စိတ်နှလုံးမာကျောခြင်းက ဆန့်ကျင်ဘက် အတိအကျဖြစ်လေသည်။ စိတ်နှလုံးမာကျောခြင်းက လူတို့အား သဘောထားတစ်ခုကို ပြသစေပြီး ဤသဘောထားက ခေါင်းမာခြင်းနှင့် အလျှော့မပေးခြင်းတို့ဖြစ်သည်။ ဤတွင် မည်သည့်စိတ်သဘောထားက ပါဝင်ပတ်သက်နေသနည်း။ စိတ်နှလုံးမာကျောသည့် စိတ်သဘောထားဖြစ်သည်။ ဤသည်မှာ လူတစ်ဦးက တစ်စုံတစ်ရာကို ကြုံရသည့်အခါ ၎င်းတို့၏ ဤသဘောထားက မကောင်းသကဲ့သို့ မှန်ကန်ခြင်းမရှိသည်ကို ၎င်းတို့သိသော်လည်း သို့မဟုတ် ခံစားချက်ရေးရေးတစ်ခုရှိသော်လည်း ၎င်းတို့သည် “တစ်စုံတစ်ဦးက သိရှိသွားလျှင်ရော အဘယ်သို့နည်း။ ဤသည်မှာ ငါဖြစ်သည့်ပုံစံဖြစ်သည်”ဟု စဉ်းစားရန် ၎င်းတို့၏ စိတ်နှလုံးမာကျောသည့် စိတ်သဘောထားက လှုံ့ဆော်လေသည်။ ဤသည်မှာ မည်သည့် သဘောထားမျိုး ဖြစ်သနည်း။ ၎င်းတို့က ပြဿနာကို အလေးအနက် သဘောမထားကြပေ၊ ဤသဘောထားက ဆိုးသည် သို့မဟုတ် ဘုရားသခင်ကို ပုန်ကန်သည်၊ စာတန်ထံမှလာသည် သို့မဟုတ် စာတန်၏ စိတ်သဘောထား ထုတ်ဖော်ခြင်းတစ်ခုဖြစ်သည်ဟု ၎င်းတို့ မစဉ်းစားကြချေ။ ဘုရားသခင်က ထိုအရာကို မည်သို့မြင်ပြီး မည်မျှစက်ဆုပ်သည်ကို ၎င်းတို့ မခံစားမိ၊ သဘောမပေါက်ကြချေ။ ယင်းမှာ ဤပြဿနာ၏ပြင်းထန်မှု ဖြစ်သည်။ စိတ်နှလုံးမာကျောခြင်း စိတ်သဘောထားက ကောင်းသလော သို့မဟုတ် ဆိုးသလော။ (ဆိုးပါသည်။) စာတန်ဆန်သော စိတ်သဘောထားတစ်ခု ဖြစ်သည်။ ထိုအရာက လူတို့အား သမ္မာတရားကိုလက်ခံရန် ခက်ခဲစေပြီး နောင်တရရန် သာ၍ပင် ခက်ခဲစေသည်။ စာတန်ဆန်သော စိတ်သဘောထားအားလုံးက အပျက်သဘောဆောင်သော အရာများဖြစ်သည်။ ထိုအရာအားလုံးကို ဘုရားသခင်ကမုန်းပြီး ထိုအရာများတစ်ခုမျှ အပြုသဘောဆောင်သောအရာများ မဟုတ်ပေ။

လှည့်ဖြားခြင်း၊ မာနထောင်လွှားခြင်းနှင့် စိတ်နှလုံးမာကျောခြင်းတည်းဟူသော ငါ ယခုတင် ဖော်ပြခဲ့သည့် စိတ်သဘောထား သုံးမျိုးသည် သေစေနိုင်သော အရာများသာ ဖြစ်သည်။ သင့်အနေဖြင့် အခြားလူတို့ထံ မာနထောင်လွှားမှု၊ လှည့်ဖြားခြင်း သို့မဟုတ် စိတ်နှလုံးမာကျောခြင်းကို ထုတ်ဖော်လျှင် သင့်ထံ၌ မကောင်းသည့် စိတ်သဘောထား သို့မဟုတ် ညံ့ဖျင်းသည့် လူ့သဘာဝ ရှိရုံမျှသာဖြစ်ပေသည်။ သင်သည် ဘုရားသခင်ထံ မာနထောင်လွှားမှု၊ လှည့်ဖြားခြင်း သို့မဟုတ် စိတ်နှလုံးမာကျောခြင်းကို ထုတ်ဖော်လျှင်မူ ဤသည်မှာ ဘုရားသခင်ကို အတိုက်အခံလုပ်ခြင်း၏ သရုပ်သကန်တစ်ခု ဖြစ်ပြီး သူ၏ စိတ်သဘောထားကို ပုန်ကန်ပြစ်မှားဖွယ် ရှိပေသည်။ သင် နောင်တမရလျှင် အလွန် အန္တရာယ်များလိမ့်မည်။ သင်သည် အခြားလူများရှေ့တွင် ဤစိတ်သဘောထားကို ထုတ်ဖော်လျှင် ၎င်းတို့က အလေးအနက် သဘောမထားကြပေ။ သင်သည် ဤစိတ်သဘောထားများကို ဘုရားသခင်ရှေ့တွင် အလားတူ ထုတ်ဖော်လျှင် ဘုရားသခင်ကို သင် အတိုက်အခံလုပ်ကာ သူ၏ စိတ်သဘောထားကို ပုန်ကန်ပြစ်မှားနေမိလိမ့်မည် ဖြစ်သည်။ ထိုအရာက ရည်ရွယ်ချက်ဖြင့် လုပ်ဆောင်ခြင်း သို့မဟုတ် တမင်သက်သက် လုပ်ဆောင်ခြင်း ဖြစ်လိမ့်မည် မဟုတ်သော်လည်း သင်၏ စာတန်ဆန်သော သဘာဝ၏ စိုးမိုးမှုအောက်တွင် ဤအရာကို သင် အလိုအလျောက် လုပ်ဆောင်မိလိမ့်မည်ဖြစ်သည်။ ထို့ကြောင့် သင်၏ ဖောက်ပြန်ပျက်စီးသော စိတ်သဘောထား ထုတ်ဖော်သည့်အခါ သင့်ကိုယ်သင် ပြန်လည်သုံးသပ်နိုင်ခြင်း မရှိသကဲ့သို့ သမ္မာတရားဖြင့် ထိုအရာကို မဖြေရှင်းနိုင်ပါက အနှေးနှင့်အမြန်ဆိုသလို ထိုအရာက ရောဂါတစ်ခု ဖြစ်လာလိမ့်မည်ဖြစ်ပြီး ဤရောဂါဟောင်းက ပြန်ပေါ်သည်နှင့်တစ်ပြိုင်နက် အလွန် ဒုက္ခပေးလိမ့်မည် ဖြစ်သည်။ သင်သည် ဘုရားသခင်၏ စိတ်သဘောထားကို ထပ်တလဲလဲ ပုန်ကန်ပြစ်မှားလျှင် သင် သေချာပေါက် ဖယ်ရှားရှင်းလင်းခြင်းခံရလိမ့်မည်။

ငါ ယခုတင် ပေးခဲ့သည့် ဥပမာတွင် ထိုလူက မည်သည့် အခြားသော စိတ်သဘောထားကို ပြသသနည်း။ (သမ္မာတရားကို အလွန်အမင်း မနှစ်မြို့ခြင်းဖြစ်သည်။) သူက သမ္မာတရားကို အလွန်အမင်း မနှစ်မြို့ခြင်းဖြစ်သည်ဟု မည်သည့် အပိုင်းက ပြသသနည်း။ အပြင်ပန်းအားဖြင့် သူသည် သမ္မာတရားကို ချစ်၏၊ ဘုရားသခင် တောင်းဆိုသည့် မည်သည့်အရာကိုမဆို၊ သူ၏ တာဝန်ဖြစ်သည့် မည်သည့်အရာကိုမဆို၊ ပြီးလျှင် အသင်းတော် အလုပ်နှင့်ဆိုင်သည့် နယ်ပယ်အတွင်းတွင် အကျုံးဝင်သည့် မည်သည့်အရာကိုမဆို လုပ်ဆောင်ရန် သူ့မှာ တာဝန်ရှိသည်ဟု သူ ခံစားရသည်။ ထို့ကြောင့် သူသည် သမ္မာတရားကို အလွန်အမင်း မနှစ်မြို့ခြင်းဖြစ်သည်ဟု အဘယ်သို့ ပြော၍ရနိုင်သနည်း။ (သမ္မာတရားကို သူ မည်သည့်အခါတွင်မျှ မရှာဖွေခဲ့ပါ။) သမ္မာတရားကို မည်သည့်အခါတွင်မျှ သူ မရှာဖွေခဲ့ပေ။ ယင်းမှာ သိသာသည့် သက်သေအထောက်အထား ဖြစ်သည်။ ထို့ကြောင့် အသေးစိတ် အချက်အလက်များအရ သူက သမ္မာတရားကို အလွန်အမင်း မနှစ်မြို့ကြောင်း မည်သည့် သရုပ်သကန်များက ပြသနည်း။ (ဘုရားသခင် တောင်းဆိုသည့်အရာက သူ၏ ကိုယ်ပိုင် အလိုဆန္ဒနှင့် ကွဲလွဲသည့်အခါ ဘုရားသခင်၏ အလိုတော်ကို ရှာဖွေမည့်အစား သူ၏ ကိုယ်ပိုင် အလိုဆန္ဒကို လိုက်လျှောက်ရန် သူ ရွေးချယ်ခဲ့ပါသည်။) ထိုအရာများမှာ အသေးစိတ်အချက်များ ဖြစ်သည်။ သမ္မာတရားကို အလွန်အမင်း မနှစ်မြို့သည့် စိတ်သဘောထားသည် လူတို့တွင် အဓိကအားဖြင့် မည်သို့ ထင်ရှားသနည်း။ အပြုသဘောဆောင်သည့်အရာများကို ၎င်းတို့ မြင်သည့်အခါ သမ္မာတရားဖြင့် အကဲဖြတ်ခြင်း မရှိကြ အကဲဖြတ်ရန် မည်သည့်အရာကို ၎င်းတို့ အသုံးပြုကြသနည်း။ အကဲဖြတ်ရန်နှင့် ဤအရာကို ပုံစံဖြင့် လုပ်ဆောင်ထားသလော၊ ထိုအရာ၏ ပုံစံက မည်သည့်အရာဖြစ်သည်ဆိုသည်နှင့် ထိုအရာသည် မည်မျှ အထင်ကြီးလောက်စရာ ဖြစ်သည်ဆိုသည်တို့ကို မြင်ရန် စာတန်၏ တွေးခေါ်မှုအလေ့အထကို အသုံးပြုကြသည်။ ၎င်းတို့သည် လူတို့ကို စာတန်က သုံးသပ်ရန် အသုံးပြုသည့် နည်းစနစ်များဖြင့် အရာရာကို အကဲဖြတ်ကြသည်။ ယင်းမှာ ဘာသာတရားမရှိသူများက လူတို့ကို သုံးသပ်ရန် အသုံးပြုကြသည့် စည်းမျဉ်းများနှင့် နည်းစနစ်များ ဖြစ်သည်။ အမှုအရာများကို လုပ်ဆောင်နေချိန်တွင် သမ္မာတရားကို ၎င်းတို့ မရှာဖွေကြသကဲ့သို့ ၎င်းတို့ လုပ်ရပ်အားလုံး၏ စမှတ်မှာ သမ္မာတရားကို ဘေးဖယ်ထားရင်း မိမိတို့၏ ကိုယ်ပိုင် စိတ်ကူးများနှင့် ရှုထောင့်အမြင်များ၊ ပြီးလျှင် လောကီဆိုင်ရာ ဆက်ဆံမှုများအတွက် အတွေးအခေါ်များနှင့် ၎င်းတို့ သဘောပေါက်ပြီးဖြစ်သည့် အသိပညာတို့ကို အသုံးပြုလျက် အကဲဖြတ်ရန် ဖြစ်သည်။ ယင်းမှာ အရာရာကို ၎င်းတို့ လုပ်ဆောင်ပုံ ဖြစ်သည်။ မိမိတို့၏ တိုင်းတာသည့်စနစ်အဖြစ် လူသား ရှုထောင့်အမြင်များနှင့် စာတန်၏ တွေးခေါ်မှုအလေ့အထကို အသုံးပြုကြပြီး အကဲဖြတ်ရင်း အကဲဖြတ်ပြီးသည့်နောက်တွင် ၎င်းတို့အမြင်၌ အခြားမည်သူမျှ ၎င်းတို့လောက် မတော်ဟုလည်းကောင်း၊ ၎င်းတို့ အကောင်းဆုံး ဖြစ်သည်ဟုလည်းကောင်းမြင်ကြသည်။ ၎င်းတို့၏ စိတ်နှလုံးများတွင် လူသားမျိုးနွယ်အတွက် ဘုရားသခင်၏ သတ်မှတ်ချက်များ ရှိကြသလော။ သမ္မာတရား၏ စည်းမျဉ်းများ တစ်ခုတလေ ရှိသလော။ မရှိ၊ တစ်ခုမျှမရှိပေ။ လူသားမျိုးနွယ်အတွက် ဘုရားသခင်၏ သတ်မှတ်ချက်များကို ၎င်းတို့ မမြင်ကြ၊ သမ္မာတရားက အပြုသဘောဆောင်သည့် အရာအားလုံး၏ လက်တွ့ကျမှုဖြစ်သည်ကို ၎င်းတို့ မမြင်ကြ။ သမ္မာတရားက အရာခပ်သိမ်း အထက်တွင်ရှိသည်ကို မမြင်ကြသောကြောင့် လူ့ဇာတိခံ ဘုရားသခင်ကို အလိုအလျောက် အထင်သေးကြပြီး ဘုရားသခင် လူ့ဇာတိခံခြင်း၏ ဝတ်စားဆင်ယင်ပုံ၊ စကားနှင့် ကိုယ်ဟန်အမူအရာတို့အကြောင်းကို အယူအဆများ အမြဲရှိကြလေသည်။ ထို့ကြောင့် ကြာမြင့်သောထိတွေ့ဆက်ဆံမှု ပြီးသည့်နောက်တွင် ၎င်းတို့က “ကိုယ်တော်သည် ကျွန်ုပ် စိတ်ကူးသလောက် သိက္ခာမရှိ၊ ဘုန်းအာနုဘော် မရှိသကဲ့သို့ နက်နဲသိမ်မွေ့ခြင်း မရှိပါ။ ကျွန်ုပ်လောက် အဆင့်အတန်းပင် မရှိပါ။ ကျွန်ုပ် ဤနေရာတွင် ရပ်သည့်အခါ ကျွန်ုပ်သည် ကြီးမြတ်သည့် ပုဂ္ဂိုလ်တစ်ဦး၏ ဟန်ပန်အရှိန်အဝါ ရှိသည် မဟုတ်လော။ ကိုယ်တော်က သမ္မာတရားကို ပြောသော်လည်း ကိုယ်တော်နှင့်ပတ်သက်၍ ဘုရားသခင်နှင့် တူသည့်အရာ တစ်ခုမျှ ကျွန်ုပ် မတွေ့ပါ။ ကိုယ်တော်က သမ္မာတရားအကြောင်း အမြဲ ပြောသည်၊ လက်တွေ့ကျမှုထဲ ဝင်ရောက်မှုအကြောင်း အမြဲ ပြောသည်၊ နက်နဲမှုအချို့ကို အဘယ်ကြောင့် ကိုယ်တော် မဖွင့်ဟသနည်း။ တတိယ ကောင်းကင်နှင့်ဆိုင်သော ဘာသာစကားဖြင့် အဘယ်ကြောင့် အနည်းငယ် စကားမပြောပါသနည်း”ဟု တွေးကြလေသည်။ ဤသည်မှာ အမှုအရာများအပေါ် မည်သည့် တွေးခေါ်မှုအလေ့အထနှင့် ရှုထောင့်အမြင်မျိုး ဖြစ်သနည်း။ (အမှုအရာများအပေါ် စာတန်၏ ရှုထာင့်အမြင်ဖြစ်သည်။) ဤသည်မှာ စာတန်ထံမှ လာ၏။ ဤအရာများကို ငါ မည်သို့ ချဉ်းကပ်သည်ကို သင်တို့ တွေးထင်သနည်း။ (ကိုယ်တော်သည် ဤလူစားမျိုးကို စက်ဆုပ်ပြီး သူတို့နှင့် ကိုယ်တော် ဆက်ဆံရန် မလိုလားပါ။) သင်တို့ မှားသည်။ ဆန့်ကျင်ဘက်အနေဖြင့် ထိုသို့သော လူတစ်ဦးကို ငါကြုံရသည့်အခါ ငါသည် ပုံမှန်အားဖြင့် သူတို့နှင့် ရင်းနှီးအောင်နေကာ မိတ်သဟာယပြုမည်ဖြစ်ပြီး ငါ တတ်နိုင်သည့်အရာကို ထောက်ပံ့ကာ တတ်နိုင်သမျှ ကူညီမည်ဖြစ်သည်။ ၎င်းတို့အနေဖြင့် အလျှော့မပေးတတ်သကဲ့သို့ ခေါင်းမာကြလျှင် ငါသည် ၎င်းတို့နှင့် ပုံမှန်အားဖြင့် သင့်မြတ်အောင် နေနိုင်မည်သာမက ၎င်းတို့နှင့်အတူ အမှုအရာများကိုလည်း ဖြစ်နိုင်သမျှ ဆွေးနွေးမည်ဖြစ်သည်။ ငါက “အမှုအရာများကို ဤသို့လုပ်ဆောင်ခြင်းက အလုပ်ဖြစ်သည်ဟု သင် ထင်သလော။ ဤနည်းစနစ်များထဲမှ သင့်အနေဖြင့် သင့်လျော်သည်ဟု ခံစားရသည့် မည်သည့်အရာကိုမဆို အသုံးပြုလော့၊ ပြီးလျှင် တစ်ခုမျှ မသင့်လျော်ဟု သင် ခံစားရလျှင် ဤပြဿနာကို ဖြေရှင်းရန် သင်၏ ကိုယ်ပိုင် နည်းလမ်းကို စဉ်းစားလော့”ဟု ပြောမည်။ ဤလူစားမျိုးက မိမိကြီးမြတ်သည်ဟု ပိုတွေးထင်လေ ငါသည် ဤပုံစံဖြင့် ၎င်းနှင့် အဆင်ပြေလေဖြစ်သည်။ မည်သူရှေ့တွင်မျှ ငါ ဟိတ်ဟန်ထုတ်မည် မဟုတ်။ တစ်လုံးက ပိုမြင့်ပြီး တစ်လုံးက ပိုနိမ့်သည့် ထိုင်ခုံနှစ်လုံးရှိလျှင် မြင့်သည့်ခုံတွင် ၎င်းတို့ကို ငါ ထိုင်ခွင့်ပေးမည်ဖြစ်ပြီး နိမ့်သည့်ခုံတွင် ငါထိုင်မည်ဖြစ်သည်။ ငါသည် ၎င်းတို့ကို ခေါင်းမော့လျက် စကားပြောမည်ဖြစ်ပြီး နောက်ဆုံးတွင် ၎င်းတို့ကို အရှက်ရစေမည်ဖြစ်ကာ ၎င်းတို့ သမ္မာတရားကို မပိုင်ဆိုင်ကြောင်း၊ ၎င်းတို့သည် နုံချာပြီး သနားဖွယ်ဖြစ်ကြောင်း၊ ထုံထိုင်းပြီး ဉာဏ်ထိုင်းကြောင်းကို ဖြည်းဖြည်းချင်း သဘောပေါက်စေမည်။ ဤနည်းစနစ်ကို သင် အဘယ်သို့ တွေးထင်သနည်း။ (ကောင်းပါသည်။) သို့ဆိုလျှင် ငါသည် ၎င်းတို့ကို လက်သင့်မခံဘဲနေမည်ဆိုလျှင် ယင်းမှာ ၎င်းတို့အတွက် ကောင်းမည်လော။ အမှန်တွင် ထိုအရာနှင့်ပတ်သက်၍ ဘာမျှ မမှားသော်လည်း ၎င်းတို့အတွက် မည်သည့်အကျိုးမျှပြုမည် မဟုတ်ပေ။ ဘုရားသခင်ကို စစ်မှန်ရိုးသားမှု အချို့ဖြင့် ၎င်းတို့ ယုံကြည်လျှင် လူ့သဘာဝအချို့ ပိုင်ဆိုင်ပြီး ကယ်တင်ခံရနိုင်လျှင် ၎င်းတို့နှင့် ဆက်ဆံရန် ငါ့အတွက် အဆင်ပြေသည်။ နောက်ဆုံး တစ်နေ့တွင် သမ္မာတရားကို ၎င်းတို့ သိနားလည်ပါက ပိုနိမ့်သည့်ထိုင်ခုံတွင် ထိုင်ရန် ၎င်းတို့ကိုယ်တိုင် ရွေးချယ်ကြလိမ့်မည်ဖြစ်ပြီး မော်ကြွားကြတော့မည် မဟုတ်ချေ။ ၎င်းတို့ကို ငါ ဂရုမစိုက်ဘဲနေလျှင် ၎င်းတို့အနေဖြင့် မိုက်မဲသည့်အရာများကို ပြောဆို၊ လုပ်ဆောင်ရင်း ဤသို့ ထာဝရ မသိနားမလည်ဖြစ်ကာ စဉ်းစားဉာဏ်ကင်းမဲ့ နေကြလိမ့်မည်ဖြစ်ပြီး ချွတ်ခြုံကျကာ သနားဖွယ်ဖြစ်လျက် စဉ်းစားဉာဏ်ကင်းမဲ့သော လူတစ်ဦး အမြဲ ဖြစ်ကြလိမ့်မည်။ ယင်းမှာ သမ္မာတရား မလိုက်စားသည့် လူတို့၏ အကျည်းတန်သော အခြေအနေဖြစ်သည်။ လူတို့သည် အပြုသဘောဆောင်သည့်အရာများကို အထင်သေးကာ စက်ဆုပ်ကြပြီး ရိုးသားသည့်၊ ချစ်ခင်တတ်ပြီး သမ္မာတရားကို အမြဲ လက်တွေ့လုပ်ဆောင်သော်လည်း တစ်ခါတစ်ရံ ဉာဏ်ပညာမဲ့သည့် တစ်စုံတစ်ဦးကို ၎င်းတို့ မြင်သည့်အခါ မိမိတို့ စိတ်နှလုံးထဲမှ ထိုသူကို အဖက်မတန်ဟု သဘောထားကြသည်။ ထိုသို့သော လူတစ်ဦးသည် အချည်းနှီးဖြစ်ပြီး အသုံးမကျသူတစ်ဦးဖြစ်သော်လည်း ၎င်းတို့ ကိုယ်တိုင်ကမူ လိမ္မာပါးနပ်သည်၊ အပိုင်ကြံရာတွင် တော်သည်၊ ပရိယာယ်ဆင်ပြီး ကျိတ်ကြံရာတွင် ကျွမ်းကျင်သည်၊ နည်းဗျူဟာများနှင့် ဆုကျေးဇူးများရှိပြီး တတ်စွမ်းနိုင်ကာ စကားအရာ ချေငံပြေပြစ်သည်ဟု တွေးထင်ကြသည်။ ဤအရာက ၎င်းတို့အား ဘုရားသခင်၏ ကယ်တင်ခြင်း၏ ဦးတည်ရည်မှန်းသောသူ ဖြစ်စေသည်ဟု တွေးထင်ကြသော်လည်း အမှန်တွင် ဆန့်ကျင်ဘက် ဖြစ်၏။ ဤသည်မှာ ဘုရားသခင် စက်ဆုပ်သည့် လူစားမျိုးဖြစ်သည်။ ဤသည်မှာ သမ္မာတရားကို မနှစ်သက်သကဲ့သို့ အလွန်အမင်း မနှစ်မြို့သည့် စိတ်သဘောထား ဖြစ်သည်။

လူအချို့သည် ငါနှင့် အချိန်ကြာမြင့်စွာ ထိတွေ့ဆက်ဆံရပြီးဖြစ်ကာ ငါနှင့် သာ၍ ရင်းနှီးကြပြီး ငါ့ကို ၎င်းတို့၏ အပေါင်းအသင်း သို့မဟုတ် ၎င်းတို့နှင့် အဆင့်အတန်းတူသည့် တစ်စုံတစ်ဦးကဲ့သို့ မဆက်ဆံကြသော်လည်း ၎င်းတို့ လုံးဝ ချုပ်တည်းရသည်ဟု မခံစားရသကဲ့သို့ အချိန်ကုန်လွန်သည်နှင့်အမျှ ၎င်းတို့ အလွန် ရဲတင်းလာကြကာ ၎င်းတို့ စိတ်နှလုံးများထဲက စည်းများက တရွေ့ရွေ့ ပျောက်ကွယ်သွားသည်။ အရာရာကို ၎င်းတို့ သဘောပေါက်နားလည်သည်ဟု အမြဲ တွေးထင်ကြပြီး မည်သည့်အရာကိုမဆို ၎င်းတို့သာ နားလည်သည်ဟု တွေးထင်လျက် ၎င်းတို့ နားလည်သည့်အရာများကို ငါ့အား မကြာခဏ ပြောပြကြသည်။ ဤသည်မှာ မည်သည့် စိတ်သဘောထား ဖြစ်သနည်း။ (မာနထောင်လွှားခြင်း ဖြစ်သည်။) ဤသည်မှာ မာနထောင်လွှားခြင်း ဖြစ်သည်။ ထိုအပြင်ပန်းအရာများကို သာမန်ကာလျှံကာ ကြည့်ရုံဖြင့် နားလည်နိုင်ပြီး ဤလူများက မိမိတို့ကိုယ်ကို အလွန် လိမ္မာပါးနပ်သည်ဟု တွေးထင်ကြသေး၏။ ယင်းမှာ စက်ဆုပ်ဖွယ်ဖြစ်သည်။ လူတစ်ဦး၏ မာနထောင်လွှားသော စိတ်သဘောထားက ၎င်းတို့ အသိစိတ်အားလုံး ဆုံးရှုံးသည့်အဆင့်ထိ ရောက်ရှိလျှင် ၎င်းတို့အား မကောင်းမှုကို လုပ်ဆောင်စေနိုင်ပြီး ၎င်းတို့၏ မာနထောင်လွှားသော စိတ်သဘောထားက ရက်စက်ကြမ်းကြုတ်သော စိတ်သဘောထားတစ်ခု ဖြစ်လာလိမ့်မည်။ လူတစ်ယောက်သည် တော်လျှင် သူ၏ စကားများနှင့် လုပ်ရပ်များသည် အစဉ်သဖြင့် အကြံအစည်များ ပြည့်နေလျှင်၊ သူသည် ရှိန်ရလောက်သော အကျင့်စရိုက်ရှိလျှင်၊ ပြီးလျှင် သင်သည် ထိုသူနှင့်အတူရှိနေသောအခါ ထိုသူက သင့်ကို အစဉ်ထိန်းချုပ်ပြီး ဦးဆောင်လိုလျှင် ဤလူသည် သနားကြင်နာတတ်သည်ဟု ခံစားရသလော။ ရက်စက်ကြမ်းကြုတ်သည်ဟု သင် ခံစားရသလော။ (ရက်စက်ကြမ်းကြုတ်သည်။) ထိုသူကို သင်ကြောက်ရွံ့ပြီး “ဤလူသည် ငါ့ကို အစဉ် ထိန်းချုပ်ချင်သည်။ ၎င်းတို့၏ အဝေးသို့ အမြန်ဆုံးထွက်ခွာရမည်။ သူပြောသည့်အတိုင်း ငါမလုပ်လျှင် ငါ့ကို လက်စားချေဖို့ နည်းတစ်ခုကို သူ အကြံထုတ်လိမ့်မည်ဖြစ်ပြီး ငါ့ကို အပြစ်ပေးရန် မည်သည့်နည်းစနစ်များ သူသုံးမည်ကို မည်သူသိနိုင်မည်နည်း”ဟု စဉ်းစားသည်။ ၎င်းတို့၏ စိတ်သဘောထားသည် ရက်စက်ကြမ်းကြုတ်သည်ကို သင်ခံစားရနိုင်သည်မဟုတ်လော။ (ခံစားရနိုင်ပါသည်။) ယင်းကို သင် မည်သို့ ခံစားရနိုင်သနည်း။ (၎င်းတို့သည် လူတို့ကို ၎င်းတို့၏ တောင်းဆိုချက်များ၊ စိတ်ကူးများနှင့်အညီ အမှုအရာများကို အစဉ် လုပ်ဆောင်စေသည်။) အမှုအရာများကို ထိုထိုသော နည်းလမ်းတစ်ခုဖြင့် လုပ်ဆောင်ရန် အခြားလူတို့ကို ၎င်းတို့က တောင်းဆိုခြင်းသည် မှားယွင်းသလော။ သင့်ကို အခြားလူတို့က တောင်းဆိုမှုများ ပြုသောအခါ သေချာပေါက် မှားယွင်းသလော။ ဤစဉ်းစားနည်းသည် မှန်ကန်သလော။ သမ္မာတရားနှင့် ကိုက်ညီသလော။ (မကိုက်ညီပါ။) သင့်ကို စိတ်မသက်မသာ ဖြစ်စေသည်မှာ ၎င်းတို့၏ နည်းလမ်းများ ဖြစ်သလော၊ သို့မဟုတ် စိတ်သဘောထား ဖြစ်သလော။ (၎င်းတို့၏ စိတ်သဘောထားဖြစ်သည်။) မှန်သည်။ ၎င်းတို့၏ စိတ်သဘောထားက သင့်ကို စိတ်မသက်မသာဖြစ်စေသည်။ ဤစိတ်သဘောထားသည် စာတန်ဆီမှလာသည်ဟု သင့်ကို ခံစားရစေသည်။ သမ္မာတရားနှင့် မညီ၊ သင့်အတွက် အနှောင့်အယှက်ဖြစ်သည်၊ ထိန်းချုပ်သည်၊ ချည်နှောင်သည်ဟု ခံစားရစေသည်။ ဤသည်မှာ သင့်ကို စိတ်မသက်မသာ ဖြစ်စေရုံသာမက သင့်ကို ကြောက်ရွံ့စေသည်။ ၎င်းတို့ပြောသည့်အတိုင်း သင်မလုပ်ဆောင်ပါက ၎င်းတို့က သင့်ကို အပြစ်ဒဏ်ပေးနိုင်ချေရှိသည်ဟု သင့်ကို ထင်မြင်စေသည်။ ဤလူအမျိုးအစား၏ စိတ်သဘောထားသည် အလွန် ရက်စက်ကြမ်းကြုတ်သည်။ ၎င်းတို့က တစ်စုံတစ်ခုကို သာမန်ကာလျှံကာမပြောပေ။ သင့်ကို ထိန်းချုပ်ချင်သည်။ သင့်ကို အမှုအရာများလုပ်ဆောင်ရန် အလွန်ပြင်းထန်စွာ တောင်းဆိုပြီး ပုံစံတစ်ခုဖြင့် လုပ်ဆောင်ရန် တောင်းဆိုသည်။ ပြီးလျှင် ဤသည်မှာ စိတ်သဘောထား အမျိုးအစားတစ်ခုဖြင့် ပြည့်နှက်နေသည်။ ၎င်းတို့က သင့်ကို တစ်ခုခု လုပ်ဆောင်ရန်မျှသာ မတောင်းဆိုပေ။ ၎င်းတို့သည် သင့်ကို ထိန်းချုပ်ချင်ကြသည်။ ၎င်းတို့က သင့်ကို ထိန်းချုပ်လျှင် သင်သည် ၎င်းတို့၏ ရုပ်သေးရုပ်ဖြစ်မည်၊ ၎င်းတို့၏ လက်ထဲမှ အရုပ်တစ်ခုဖြစ်မည်။ သင်ပြောသမျှ၊ သင်လုပ်ဆောင်သမျှနှင့် သင်လုပ်ဆောင်သည့်နည်းလမ်းတို့တွင် သင်သည် ၎င်းတို့ကို အပြည့်အဝ နားထောင်လျှင် ၎င်းတို့က ပျော်ရွှင်လိမ့်မည်။ ဤစိတ်သဘောထားကို သင် သတိမူမိသောအခါ သင့်စိတ်နှလုံးတွင် မည်သည့်အရာကို ခံစားရသနည်း။ (ကျွန်ုပ် ကြောက်ရွံ့သည်။) သင်ကြောက်ရွံ့သောအခါ ၎င်းတို့၏ ဤစိတ်သဘောထားကို သင်မည်သို့ အဓိပ္ပာယ် သတ်မှတ်သနည်း။ ဤသည်မှာ တာဝန်သိခြင်းလော။ သနားကြင်နာခြင်းလော၊ သို့မဟုတ် ရက်စက်ကြမ်းကြုတ်ခြင်းလော။ ရက်စက်ကြမ်းကြုတ်သည်ဟု သင်ခံစားရသည်။ လူတစ်ယောက်၏ စိတ်သဘောထားသည် ရက်စက်ကြမ်းကြုတ်သည်ဟု သင် သတိမူမိသောအခါ သင်သည် ကျေနပ်မှုကို ခံစားရသလော သို့မဟုတ် စက်ဆုပ်ရွံရှာခြင်း၊ အလွန်အမင်း မနှစ်မြို့ခြင်းနှင့် ကြောက်ရွံ့ခြင်းကို ခံစားရသလော။ (စက်ဆုပ်ရွံရှာခြင်း၊ အလွန်အမင်း မနှစ်မြို့ခြင်းနှင့် ကြောက်ရွံ့ခြင်းကို ခံစားရသည်။) ဤမကောင်းသော ခံစားချက်များ ထွက်ပေါ်လာသည်။ သင်သည် စက်ဆုပ်ရွံရှာခြင်း၊ အလွန်အမင်း မနှစ်မြို့ခြင်းနှင့် ကြောက်ရွံ့ခြင်းကို ခံစားရသောအခါ လွတ်မြောက်ပြီး လွတ်လပ်ခြင်းကို ခံစားရသလော၊ သို့မဟုတ် ချည်နှောင်ခြင်းကို ခံစားရသလော။ (ချည်နှောင်ခြင်းကို ခံစားရသည်။) ဤသဘောထားများနှင့် ခံစားချက်မျိုးသည် အဘယ်က လာသနည်း။ စာတန်ထံမှ လာသည်။ ပြီးလျှင် ဘုရားသခင်ထံမှ လာသည့် အရာများမှ မည်သည့် ခံစားချက်များကို လူတို့ မွေ့လျော်ခံစားကြသနည်း။ (လွတ်မြောက်ခြင်းနှင့် လွတ်လပ်မှု ဖြစ်သည်။) သင်၏ စိတ်နှလုံး အလွန် လွတ်မြောက်ပြီး လွတ်လပ်သည်။ သင့်အနေဖြင့် ပြုပြင်ခံရ၊ အပြစ်တင်ခံရ၊ ဆုံးမပဲ့ပြင်ခံရ သို့မဟုတ် တရားစီရင်ခံရပြီး ပြစ်တင်ဆုံးမခြင်း ခံရလျှင်ပင် ထိုသဘောထားနှင့် ခံစားချက်က မည်သည့်အရာနှင့် တူသနည်း။ (ကျွန်ုပ်၏ စိတ်နှလုံးတွင် အကြွေးတင်ရှိခြင်း၊ နောင်တနှင့်ဆိုင်သည့် အသိစိတ်တစ်ခုနှင့် တစ်စုံတစ်ရာကို အမှားလုပ်မိပြီးဖြစ်သည်ဟူသည့် ခံစားချက်ရှိပြီး ထို့နောက်တွင် ကျွန်ုပ် အမှန်တကယ် နောင်တရပြီး မှန်ကန်သည့် ဦးတည်ချက်ဖြင့် ရှေးရှုသွားနိုင်ပါသည်။ ကျွန်ုပ် စိတ်နှလုံးတွင် နာကျင်မှုတချို့ ခံစားရသော်လည်း ကျွန်ုပ်၏ စိတ်ဝိညာဉ်က ဘုရားသခင်၏ မေတ္တာ၊ ငြိမ်သက်ခြင်းနှင့် ဝမ်းမြောက်ခြင်းတို့ကို မွေ့လျော်ခံစားရပါသည်။) ရရှိသည့် ရလဒ်မှာ အပြုသဘောဆောင်ပြီး ဤသည်မှာ ဘုရားသခင်၏ လုပ်ဆောင်ချက်ဖြစ်သည်။ စာတန်၏ လုပ်ရပ်များ၏ အကျိုးဆက်များမှာ အဘယ်နည်း။ (လူတို့ကို အကျဉ်းကျစေပြီး ၎င်းတို့က လွတ်မြောက်မှု ရှာမတွေ့နိုင်ကြပါ။ ၎င်းတို့ စိတ်နှလုံးများတွင် ဆင်းရဲဒုက္ခခံစားပြီး မိမိတို့ကိုယ်ကို မည်သို့ လွတ်မြောက်စေရမည်ကို မသိကြပါ။) ထိုအရာက လူတို့ကို ဘောင်ခတ်သည်၊ နားလည်ရခက်၍ ထူးဆန်းသည့် အကြောက်တရားဖြင့် ပြည့်သွားစေသည်၊ ၎င်းတို့၏ စိတ်နှလုံးများကို ချည်နှောင်ကာ ဘောင်ခတ်သည်။ ပြုမူဆောင်ရွက်ရန် ၎င်းတို့ ကြိုးစားသည်နှင့်တစ်ပြိုင်နက် ထိုအရာက ၎င်းတို့ ခြေလက်ကို ချည်နှောင်ပြီး အလွန်တရာ ကြောက်လန့်သွားစေသည်။ ဤသည်မှာ စာတန်၏ လုပ်ဆောင်ချက်ဖြစ်ပြီး စာတန်ထံမှ လာ၏။ စာတန်နှင့် အန္တိခရစ်တို့က ဤနည်းဖြင့် ပြုမူဆောင်ရွက်သည့်အခါ မည်သည့် စိတ်သဘောထား ပေါ်လွင်သနည်း။ ရက်စက်ကြမ်းကြုတ်သော စိတ်သဘောထားတစ်ခုဖြစ်သည်။

ရက်စက်ကြမ်းကြုတ်သော စိတ်သဘောထားရှိသည့်လူများသည် အခြားလူများကို အမြဲ ထိန်းချုပ်ချင်ကြသည်။ လူတို့ကို ထိန်းချုပ်ခြင်းသည် မည်သည့်အရာကို ဆိုလိုသနည်း။ ထိုအရာမှာ သင့်ကို အချို့သော စကားများ မပြောအောင် တားမြစ်ခြင်းသာ ဖြစ်သလော။ နည်းလမ်းတစ်ခုခုဖြင့် မစဉ်းစားအောင် သင့်ကို တားမြစ်ခြင်းသာ ဖြစ်သလော။ သေချာပေါက် မဟုတ်ချေ။ စကားတစ်ခွန်း သို့မဟုတ် အတွေးတစ်ခုနှင့်ဆိုင်သည့် ပြဿနာ မဟုတ်သည်မှာ သေချာသည်။ ၎င်းတို့၏ စိတ်သဘောထား ရက်စက်ကြမ်းကြုတ်ခြင်းသာ ဖြစ်သည်။ “ရက်စက်ကြမ်းကြုတ်သော”ဟူသည့် စကားလုံးအရ ၎င်းက ဤစိတ်သဘောထားကို ထုတ်ဖော်သည့်အခါ လူတစ်ဦး လုပ်ဆောင်မည့်အရာများမှာ အဘယ်နည်း။ ဦးစွာပထမ ၎င်းတို့သည် လူတို့ကို ကြိုးကိုင်ညွှန်ကြားချင်ကြလိမ့်မည်။ ကြိုးကိုင်ညွှန်ကြားခြင်းဆိုသည်မှာ မည်သည့်အရာကို ဆိုလိုသနည်း။ အသင်းတော်တွင် မည်သည့်အရာ ဖြစ်ပျက်သည်ဖြစ်စေ ၎င်းတို့က စွက်ဖက်ချင်ကြလိမ့်မည်၊ ကြားဝင်နှောင့်ယှက်ကာ အစီအစဉ်များ ပြုလုပ်ချင်ကြလိမ့်မည်ဟု ဆိုလိုသည်။ ၎င်းတို့က သင့်အတွက် စည်းမျဉ်းတစ်ခု ချမှတ်လိမ့်မည်ဖြစ်ပြီး ထို့နောက် သင်က ထိုစည်းမျဉ်းကို စောင့်ထိန်းရလိမ့်မည်။ သင် မစောင့်ထိန်းလျှင် ၎င်းတို့ ဒေါသထွက်ကြလိမ့်မည်။ ၎င်းတို့က သင့်ကို ကြိုးကိုင်ညွှန်ကြားချင်ကြသည်။ သင့်ကို အရှေ့အရပ်သို့ သွားရန် ၎င်းတို့ ပြောလျှင် သင် အရှေ့အရပ်သို့ သွားရမည်ဖြစ်ပြီး အနောက်အရပ်သို့ သွားရန် ပြောလျှင် အနောက်အရပ်သို့ သင် သွားရမည်ဖြစ်သည်။ ၎င်းတို့တွင် ဤစိတ်ဆန္ဒရှိကြပြီး ဤသို့ ပြုမူဆောင်ရွက်ကြသည်။ ဤသည်ကို ကြိုးကိုင်ညွှန်ကြားခြင်းဟု ခေါ်သည်။ ဤလူတစ်ဦး၏ စိတ်၊ စိတ်ကူးများ၊ နှစ်သက်မှုများနှင့် ဆန္ဒများက ဘုရားသခင် ပြောဆိုသည့်အရာနှင့် ကိုက်ညီသည်ထက် ၎င်းတို့ ပြောဆိုသည့်အရာ၊ အလိုရှိသည့်အရာတို့နှင့် ကိုက်ညီရန်အလို့ငှာ ဤလူများသည် ထိုလူ၏ကံကြမ္မာကို ချုပ်ကိုင်ချင်ကြသည်၊ ထိုလူ၏ ဘဝ၊ စိတ်၊ အပြုအမူနှင့် နှစ်သက်မှုများကို ချုပ်ကိုင်ကာ ထိန်းချုပ်ချင်ကြသည်။ ဤအရာကို ကြိုးကိုင်ညွှန်ကြားခြင်းဟု ခေါ်သည်။ ၎င်းတို့သည် မိမိတို့ အလိုဆန္ဒအတိုင်း ဤအရာ၊ သို့မဟုတ် ထိုအရာလုပ်ဆောင်ရန် လူတို့အတွက် အမြဲ စီစဉ်လိုကြသည်။ စည်းမျဉ်းများကို အခြေခံ၍ ပြုမူဆောင်ရွက်ခြင်း မရှိကြဘဲ ၎င်းတို့၏ ကိုယ်ပိုင် ရည်ရွယ်ချက်များနှင့် နှစ်သက်မှုများကို အခြေခံ၍ ပြုမူဆောင်ရွက်ကြသည်။ သင် မည်သို့ခံစားရမည်ကို ၎င်းတို့ ဂရုမစိုက်ကြ၊ သင့်ကို အဓမ္မ အမိန့်ပေးကြပြီး ၎င်းတို့က သင့်ကို လုပ်ရန် စေခိုင်းသည့် မည်သည့်အရာကိုမဆို သင် လုပ်ဆောင်ရမည်ဖြစ်သည်။ ၎င်းတို့၏ အလိုဆန္ဒအတိုင်း သင် ပြုမူဆောင်ရွက်ခြင်း မရှိလျှင် သင့်ကို ၎င်းတို့ ကိုင်တွယ်လိမ့်မည်ဖြစ်ကာ သင့်ထံတွင် အမှန်တကယ် ရွေးချယ်စရာမရှိသကဲ့သို့ မည်သည့်အရာမျှ လုပ်ဆောင်၍မရဟု ခံစားစေလိမ့်မည်။ သင့်အနေဖြင့် အရူးလုပ်ခံရကာ ထိန်းချုပ်ခံရကြောင်း သင်၏ စိတ်နှလုံးတွင် သင် သိသော်လည်း ထိုအရာအား အတိုက်အခံလုပ်ရန် မဆိုထားနှင့်၊ မည်သို့ ပိုင်းခြားသိမြင်ရမည်ကို သင် မသိသေးချေ။ ၎င်းတို့၏ လုပ်ရပ်များသည် စာတန်၏ အပြုအမူ ဖြစ်သည် မဟုတ်လော။ (ဟုတ်ပါသည်။) ဤသည်မှာ စာတန်၏ အပြုအမူဖြစ်သည်။ စာတန်က လူတို့ကို ဤကဲ့သို့ အရူးလုပ်ပြီး ဤကဲ့သို့ လူများကို ထိန်းချုပ်သည်။ ထို့ကြောင့် စာတန်ဆန်သော စိတ်သဘောထားတစ်ခုသည် အခြားသူများကို ထိန်းချုပ်ကာ ကြိုးကိုင်ညွှန်ကြားရန် အစဉ်သဖြင့် ကြိုးစားစဉ် လူတို့တွင် ယင်းဘာသာ ထင်ရှားလေသည်။ အခြားသူများကို ထိန်းချုပ်ကာ ကြိုးကိုင်ညွှန်ကြားခြင်းနှင့်ဆိုင်သည့် ဤရည်မှန်းချက်ကို ၎င်းတို့ စွမ်းဆောင်ရရှိသည်ဖြစ်စေ၊ မရရှိသည်ဖြစ်စေ လူအားလုံးတွင် ဤစိတ်သဘောထားမျိုး ရှိကြ၏။ ဤစိတ်သဘောထားမှာ အဘယ်နည်း။ (ရက်စက်ကြမ်းကြုတ်မှု ဖြစ်သည်။) ဤသည်မှာ ရက်စက်ကြမ်းကြုတ်မှုဖြစ်၏။ အဘယ်ကြောင့် ရက်စက်ကြမ်းကြုတ်မှုဟု ခေါ်သနည်း။ ဤစိတ်သဘောထား၏ သိသာထင်ရှားသည့် ထုတ်ဖော်ခြင်းများမှာ အဘယ်နည်း။ အကျပ်ကိုင်မှုနှင့်ဆိုင်သည့် ခံစားချက်တစ်ခုကို ဖော်ပြသလော။ (ဖော်ပြပါသည်။) ယင်းမှာ သင် နားထောင်သည်ဖြစ်စေ၊ နားမထောင်သည်ဖြစ်စေ၊ သင် မည်သို့ ခံစားရသည်ဖြစ်စေ၊ ထိုအရာကို သင် နှစ်သက်ခံစားသည်ဖြစ်စေ၊ နားလည်သည်ဖြစ်စေ ၎င်းတို့က မည်သည့် ဆွေးနွေးမှုမျှမရှိဘဲ၊ သင့်ကို စကားပြောခွင့် မပေးသကဲ့သို့ မည်သည့် လွတ်လပ်မှုမျှ မပေးဘဲ ၎င်းတို့ကို နားထောင်ပြီး ၎င်းတို့ ပြောသည့်အရာကို လုပ်ဆောင်ရန် သင့်အား အတင်းအကျပ် တောင်းဆိုလေသည်။ ထိုအရာတွင် ဤအဓိပ္ပာယ် အတိမ်အနက် ရှိသလော။ (ရှိပါသည်။) ဤအရာကို “ကြမ်းကြုတ်ရက်စက်ခြင်း”ဟု ခေါ်သည်၊ ယင်းမှာ ရက်စက်မှုခ၏ သွင်ပြင်လက္ခဏာတစ်ခု ဖြစ်သည်။ ရက်စက်မှု၏ သွင်ပြင်လက္ခဏာ နောက်တစ်ခုမှာ “ဆိုးယုတ်ခြင်း”ဂ ဖြစ်သည်။ “ဆိုးယုတ်ခြင်း”က မည်သည့်အရာကို ရည်ညွှန်းသနည်း။ ယင်းသည် လူတို့က နိုင်ထက်စီးနင်း အယူဝါဒသွတ်သွင်းခြင်းနှင့် နှိပ်ကွပ်ခြင်းနည်းစနစ်များဖြင့် သင့်အား ထိန်းချုပ်ကာ ၎င်းတို့၏ ကြိုးကိုင်ညွှန်ကြားမှုကို နာခံစေပြီး ထိုသို့အားဖြင့် မိမိတို့ ကျေနပ်အားရသွားသည့် ရလဒ်တစ်ရပ်ကို ရရှိစေခြင်းအား ရည်ညွှန်းပေသည်။ ဤအရာကို “ဆိုးယုတ်မှု”ဟု ခေါ်သည်။ ထိုအရာ၏ လုပ်ဆောင်ချက်များတွင် သင်၏ အသက်တာ ရင့်ကျက်နိုင်ဖို့အတွက် လွတ်လပ်စွာ ဆုံးဖြတ်မှုရှိခြင်း၊ တွေးဆတတ်ရန်နှင့် ပိုင်းခြားသိမြင်တတ်ရန် သင်ယူခြင်းနှင့် သမ္မာတရားကို နားလည်ခြင်းတို့မှ စာတန်က သင့်ကို တားဆီးလိုသည်။ စာတန်က သင့်ကို ထိုအရာများ လုပ်ဆောင်ခွင့် မပေးသကဲ့သို့ သင့်ကို ထိန်းချုပ်ချင်သည်။ စာတန်က သင့်ကို သမ္မာတရား ရှာဖွေကာ ဘုရားသခင်၏ ရည်ရွယ်ချက်များကို နားလည်ခွင့်မပေးသကဲ့သို့ သင့်ကို ဘုရားသခင်ရှေ့မှောက်သို့ ခေါ်ဆောင်ခြင်းမရှိဘဲ ထိုအစား မိမိ၏ရှေ့သို့ ခေါ်ဆောင်ကာ ၎င်းက သမ္မာတရားဖြစ်ကာ ၎င်း ပြောသည့်အရာ မည်သည့်အရာမဆို မှန်ကန်သည့်အလား၊ အရာခပ်သိမ်း၏ ဗဟိုဖြစ်သည့်အလား ၎င်းကို နာခံစေသည်၊ ထိုသို့ဖြင့် ၎င်းကို သင် နာခံရမည်ဖြစ်ပြီး ၎င်း၏ စကားများက မှန်ခြင်း၊ သို့မဟုတ် မှားခြင်း ရှိမရှိဟူသည်ကို စိစစ်ရန် မကြိုးစားရပေ။ လူတို့၏ အပြုအမူနှင့် စိတ်များကို နိုင်ထက်စီးနင်းနှင့် ပြင်းပြင်းထန်ထန် ကြိုးကိုင်ညွှန်ကြားကာ ထိန်းချုပ်သည့် စိတ်သဘောထားကို ရက်စက်ကြမ်းကြုတ်မှုဟု ခေါ်သည်။ သင်တို့၏ နေ့စဉ် အသက်တာများတွင် ဤသရုပ်သကန်များကို သင်တို့ မမြင်ကြသလော။ (မြင်ကြပါသည်။) သင်တို့သည် ထိုအရာများနှင့် ထိတွေ့လာသည့်အခါ ထိုအရာများက ရက်စက်ကြမ်းကြုတ်သော စိတ်သဘောထား၏ ထုတ်ဖော်ခြင်းများ ဖြစ်သည်ကို သင်တို့ သဘောပေါက်ကြသလော။ (ယခင်က သဘောမပေါက်ခဲ့သော်လည်း ယခု ကျွန်ုပ် နားလည်ပါသည်။) အခြားလူတို့က သင်တို့အား ထိုသို့သော အရာများကို လုပ်ဆောင်ကာ ထိုသို့သော စိတ်သဘောထားတစ်ခုကို ထုတ်ဖော်လျှင် ထိုအရာကို သင်တို့ ခံစားမိကာ သိမြင်နိုင်သော်လည်း သင်တို့ကိုယ်တိုင်က ထိုသို့သော အရာများကို လုပ်ဆောင်ကာ ထိုသို့သော စိတ်သဘောထားတစ်ခုကို ထုတ်ဖော်လျှင် ဤသည်မှာ ပြဿနာတစ်ခု ဖြစ်သည်ကို သင်တို့ သဘောပေါက်ကြလိမ့်မည်လော။ “ဤစိတ်သဘောထားမျိုးက ရက်စက်ကြမ်းကြုတ်လှပါတကား။ ဤနည်းဖြင့် ပြုမူဆောင်ရွက်ခြင်းသည် အလွန်ပင် ဆိုးရွားလှပါတကား။ လူတို့ကို အုပ်စိုးရန်၊ လူတို့ကို အတင်းအကျပ် ထိန်းချုပ်ရန် လိုအင်ဆန္ဒနှင့် ရည်မှန်းချက် အမြဲရှိခြင်းက မှားယွင်းသည်၊ ယင်းသည် စာတန်နှင့် သက်ဆိုင်သည်၊ စာတန်ဆန်သော စိတ်သဘောထားတစ်ခု ဖြစ်သည်။ ငါ ဤကဲ့သို့ ပြုမူ၍ မဖြစ်ပါ။ လူတို့ကို သဘောထားပြုမူပြီး ပေါင်းသင်းဆက်ဆံရန် သမ္မာတရားနှင့် ကိုက်ညီသည့် နည်းလမ်းတစ်ခုကို ငါ ရှာရမည်” ဟူ၍ သင် သဘောပေါက်လိမ့်မည်လော။ ဤအသိတရားကို သင်တို့ ရလာလိမ့်မည်လော။ (ရလာမည် မဟုတ်ပါ။) သင်တို့သည် ဤအရာကို သဘောပေါက်နိုင်စွမ်း မရှိသကဲ့သို့ ဤစိတ်သဘောထားကို မကြာခဏ ထုတ်ဖော်လျှင် အကျိုးဆက်များက မည်သည့်အရာ ဖြစ်လိမ့်မည်နည်း။ သင်တို့ သိကြသလော။ (ညီအစ်ကို မောင်နှမများက ကျွန်ုပ်ကို အချိန်ပေး၍ ပေါင်းသင်းဆက်ဆံရန် လိုလားနေကြလိမ့်မည် မဟုတ်သကဲ့သို့ ကျွန်ုပ်ကို သူတို့ ငြင်းပယ်ကြပါလိမ့်မည်။) ယင်းမှာ အကျိုးဆက်များထဲမှ တစ်ခုဖြစ်သည်။ ဤကဲ့သို့သော လူတစ်ဦးသည် အခြားသူများနှင့် သဟဇာတရှိစွာ မသင့်မြတ်နိုင်သကဲ့သို့ လူတို့က ၎င်းတို့အပေါ် လွန်စွာ မနှစ်မသက်ဖြစ်ကြလိမ့်မည်။ ၎င်းတို့က ကပ်ဆိုးတစ်ခုကဲ့သို့ ဖြစ်သည်။ ၎င်းတို့ ရောက်သည်နှင့် လူတိုင်း ထွက်သွားကြရပြီး ဤသည်မှာ အဘယ်ကြောင့်နည်း။ မည်သူကမျှ ၎င်းတို့၏ ထိန်းချုပ်ခြင်းကို မခံလိုပေ။ လူတို့သည် ဘုရားသခင်ကို ယုံကြည်ကြပြီး ဘုရားသခင်နောက် လိုက်လိုကြကာ စာတန်နောက်လိုက်ရန် မလိုလားကြပေ။ သို့တိုင် ဤလူစားမျိုးက အခြားသူများကို အမြဲ ထိန်းချုပ်ချင်ကြသောကြောင့် လူတို့က ၎င်းတို့ကို အဘယ်သို့ မငြင်းပယ်ဘဲနေနိုင်မည်နည်း။ ဦးစွာပထမ ညီအစ်ကို မောင်နှမများ၏ ငြင်းပယ်မှုကို ၎င်းတို့ မကြာခဏ ခံရလိမ့်မည်ဖြစ်ပြီး ၎င်းတို့အပေါ် လူတို့အား စက်ဆုပ်ရွံရှာစေလိမ့်မည်။ ၎င်းတို့ နောင်တမရနိုင်လျှင် အခြားသူများနှင့် ၎င်းတို့ ညီညီညွတ်ညွတ် အလုပ်မလုပ်နိုင်ကြသောကြောင့် ထိုသို့သော လူတစ်ဦးသည် မိမိတို့၏တာဝန်ကိုပင် ကောင်းမွန်စွာ သို့မဟုတ် အချိန်ကာလတစ်ခု ကြာမြင့်စွာ ဖြည့်ဆည်းနိုင်မည် မဟုတ်။ ထို့ကြောင့် ၎င်းတို့ ဖယ်ရှားရှင်းလင်းခြင်းခံရဖို့သာ ရှိလိမ့်မည်။ ဤအရာအပြင် အခြားသော အကျိုးဆက်များမှာ အဘယ်နည်း။ (အသင်းတော် အသက်တာ နှောင့်ယှက်ခံရလိမ့်မည်။) ဤသည်မှာ နောက်ထပ် အကျိုးဆက်တစ်ခု ဖြစ်သည်။ ထိုလူသည် ညီအစ်ကို မောင်နှမများထဲတွင် သိုးမဲတစ်ကောင် ဖြစ်လာလိမ့်မည်ဖြစ်ပြီး အသင်းတော် အသက်တာကို အဖျက်အမှောင့်လုပ်လိမ့်မည်။ ဤအရာကြောင့် မည်သည့်အရာကို ၎င်းတို့ ကိုယ်တိုင်ကိုယ်ကျ ဆုံးရှုံးကြလိမ့်မည်နည်း။ (အသက်တာတွင် ကြီးထွားနိုင်ကြလိမ့်မည် မဟုတ်ပါ။) အသက်တာတွင် ၎င်းတို့ မုချ ကြီးထွားနိုင်ကြလိမ့်မည် မဟုတ်၊ ထို့ကြောင့် အဆုံးစွန် ရလဒ်မှာ မည်သည့်အရာ ဖြစ်လိမ့်မည်နည်း။ ၎င်းတို့ မုချ အပြစ်ပေးခံရကာ ဖယ်ရှားရှင်းလင်းခြင်းခံရလိမ့်မည် ဖြစ်သည်။ မိမိ ညီအစ်ကို မောင်နှမများ၏ အမြဲ ငြင်းပယ်ခြင်းခံရသည့် လူတစ်ဦး၊ အသက်တာတွင် လုံးဝ ကြီးထွားတိုးတက်ခြင်း မရှိသကဲ့သို့ လူတို့ကို ထိန်းချုပ်ရန်၊ ၎င်းတို့အား နာခံစေရန်၊ ထိုသူတို့၏ စိတ်နှလုံးများတွင် ဘုရားသခင်၏ နေရာကိုယူရန် အမြဲ အလိုရှိပြီး နောက်ဆုံးတွင် သီးခြားခွဲထားခြင်းခံရသည့် လူတစ်ဦး၊ ပြီးလျှင် နောင်တမရသေးသကဲ့သို့ လုံးဝ မပြောင်းလဲသည့်လူတစ်ဦးဖြစ်သည့် ထိုသို့သော လူတစ်ဦးကို ဘုရားသခင်က မည်သို့ ကိုင်တွယ်လိမ့်မည်နည်း။ ငါ့ကို ပြောလော့၊ ဘုရားသခင်က လူသားများကို ကယ်တင်သလော၊ သို့မဟုတ် လူသားမဟုတ်သူများကို ကယ်တင်သလော။ (လူသားများကို ကယ်တင်ပါသည်။) သို့ဆိုလျှင် ဤကဲ့သို့သော လူတစ်ဦးကို ဘုရားသခင် မည်သို့ သတ်မှတ်သနည်း။ (လူမဟုတ်သောသူတစ်ဦးအဖြစ် သတ်မှတ်ပါသည်။) ဘုရားသခင်က ထိုသို့သော လူတစ်ဦးကို လူမဟုတ်သူတစ်ဦးအဖြစ် သတ်မှတ်ပြီး ၎င်းတို့ကို မကယ်တင်ပေ။ သို့ဆိုလျှင် ၎င်းတို့၏ အဆုံးသတ်ကို သတ်မှတ်ထားပါသလော။ ထိုသို့သော လူတစ်ဦးသည် မျှော်လင့်ချက်မရှိ၊ အသက်ရှင်ရာတွင် တန်ဖိုးမရှိပေ။ လူမဟုတ်သူအဖြစ် ဘုရားသခင်၏ သတ်မှတ်ခံရခြင်းသည် အလွန် သနားဖွယ်ဖြစ်၏။

အသက်ဝင်ရောက်မှုကို လိုက်စားခြင်းသည် နေ့စဉ်ဘဝ၏ ကိစ္စရပ်အားလုံးတွင် မိမိ၏ စကားများ၊ လုပ်ဆောင်ချက်များ၊ အတွေးများနှင့် စိတ်ကူးများကို ဆန်းစစ်ခြင်း၊ မိမိကိုယ်ပိုင် အခြေအနေကို သဘောပေါက်ခြင်းနှင့် ထို့နောက်တွင် ထိုအခြေအနေကို ဘုရားနှုတ်ကပတ်တော်များနှင့် နှိုင်းယှဉ်ကြည့်ခြင်း၊ သမ္မာတရားကို ရှာဖွေခြင်းနှင့် မိမိနားလည်နိုင်သလောက် ဆောင်ရွက်ခြင်းတို့ လိုအပ်သည်။ လက်တွေ့လုပ်ဆောင်ခြင်းနှင့် တွေ့ကြုံခြင်းဖြစ်စဉ်တွင် အကြင်သူသည် သမ္မာတရားကို လက်တွေ့မလုပ်ဆောင်ရန် မိမိကို တားဆီးသည့် မည်သည့် အခြားသော အပျက်သဘောဆောင်သည့် အခြေအနေများနှင့် အမှုအရာများ ၎င်း၏ စိတ်နှလုံးတွင် ကျန်ရှိနေသည်ဆိုသည်ကို မြင်ရန် ကြည့်လျက် မိမိကိုယ်ပိုင် အခြေအနေကို စဉ်ဆက်မပြတ် ဆန်းစစ်ရန်လည်း လိုအပ်ပြီး ယင်းတို့ကို ဖော်ထုတ်ပြီးနောက်တွင် ဤမူမမှန်သည့် အခြေအနေများကို ဖြေရှင်းရန် ဘုရားသခင်ထံ ဆုတောင်းပြီး အသနားခံရန် လိုအပ်သည်။ ဤအရာက ၎င်းတို့အနေဖြင့် မိမိတို့ နားလည်သည့် သမ္မာတရားကို လက်တွေ့လုပ်ဆောင်နိုင်သည်ကို သေချာစေလိမ့်မည်။ အပျက်သဘောဆောင်သော အခြေအနေများ၊ အယူအဆများနှင့် စိတ်ကူးများကို စဉ်ဆက်မပြတ် ဖြေရှင်းခြင်းသည် အကြင်သူက သမ္မာတရားကို လက်တွေ့လုပ်ဆောင်နိုင်သည်ကို သေချာစေသည့် တစ်ခုတည်းသော နည်းလမ်းဖြစ်သည်။ သမ္မာတရား၏ မည်သည့် သွင်ပြင်လက္ခဏာကို လက်တွေ့လုပ်ဆောင်နေသည်ဖြစ်စေ အချို့သော အခက်အခဲများရှိလိမ့်မည်ဖြစ်ကာ ပတ်ဝန်းကျင်နှင့် ဆက်စပ်အခြေအနေ ပြောင်းလဲသည့်အခါ အသစ်သော အခက်အခဲများ ထွက်ပေါ်လိမ့်မည်။ ထို့အပြင် လူတို့၏ အမျိုးမျိုးသော အယူအဆများ၊ စိတ်ကူးများနှင့် မသန့်စင်သည့် ရည်ရွယ်ချက်များက ၎င်းတို့ကို သမ္မာတရားအား လက်တွေ့မလုပ်ဆောင်ရန် တားဆီးနိုင်သည်။ ထို့ကြောင့် ၎င်းတို့အနေဖြင့် သမ္မာတရားကို နားလည်သူများနှင့် မကြာခဏ ဖွင့်ဟကာ မိတ်သဟာယပြုရမည်ဖြစ်ပြီး အမျိုးမျိုးသော ပတ်ဝန်းကျင်များနှင့် ဆက်စပ် အခြေအနေများအပြင် ကိစ္စမျိုးစုံတွင် သမ္မာတရားစည်းမျဉ်းများနှင့်အညီ သမ္မာတရားကို ၎င်းတို့ လက်တွေ့လုပ်ဆောင်နိုင်သည်ကို သေချာစေရန်အလို့ငှာ သမ္မာတရား လက်တွေ့ကျမှုထဲသို့ ဝင်ရောက်ခြင်းအတွက် လမ်းကြောင်းတစ်ခု ရှာရမည်ဖြစ်ကာ သမ္မာတရား စည်းမျဉ်းများကို ရှာဖွေရမည်ဖြစ်သည်။ သမ္မာတရား လက်တွေ့ကျမှုထဲသို့ ဝင်ရောက်ခြင်းကို ဤသို့ ရှာဖွေကာ လက်တွေ့လုပ်ဆောင်ခြင်းအားဖြင့်သာ စွမ်းဆောင်ရရှိနိုင်သည်။ လူတို့သည် မိမိတို့ကိုယ်ကို မကြာခဏ သုံးသပ်ခြင်းမရှိလျှင် မိမိတို့ကိုယ်တိုင်၏ အခြေအနေများကို သဘောပေါက်နိုင်ကြမည်မဟုတ်သကဲ့သို့ သမ္မာတရားကို လက်တွေ့လုပ်ဆောင်ရာတွင် အခက်အခဲများက မည်သည့်နေရာတွင် တည်ရှိသည်ဆိုသည်နှင့် ထိုအတွက် အဟန့်အတားများက မည်မျှကြီးမားသည်ဆိုသည်တို့ကို သိမည်မဟုတ်သောကြောင့် ၎င်းတို့ သမ္မာတရား လက်တွေ့လုပ်ဆောင်နိုင်သည်ကို သေချာစေနိုင်ကြမည် မဟုတ်ပေ။ မိမိတို့ကိုယ်ကို သိရှိပြီး မိမိတို့ကိုယ်ပိုင် အခြေအနေများကို သဘောပေါက်သည့်သူများသာ ဘုရားသခင်အပေါ် မှီခိုကာ သူ့ကို ကိုးစားနိုင်ပြီး သမ္မာတရားကို အလွယ်တကူ လက်တွေ့လုပ်ဆောင်နိုင်ကြသည်။ မိမိတို့ကိုယ်ကို မသိရှိကြသူများသည် မိမိတို့ အယူအဆများနှင့် စိတ်ကူးများအရ စည်းမျဉ်းစည်းကမ်းများကို အမြဲ လိုက်လျှောက်ကြသောကြောင့် ၎င်းတို့ ရင်ဆိုင်ရသည့် အတားအဆီးများမှာ များပြားပြီး ၎င်းတို့၏ အခက်အခဲများက ကြီးမား၏။ အမှန်တွင် လူတို့ ရင်ဆိုင်သည့် အကြီးမားဆုံး အခက်အခဲမှာ ၎င်းတို့၏ ဖောက်ပြန်ပျက်စီးသော စိတ်သဘောထားတွင်ရှိပြီး ထို့နောက်တွင် လက်တွေ့လုပ်ဆောင်မှု စည်းမျဉ်းများကို နားမလည်ခြင်းတွင် ရှိပေသည်။ ဤပြဿနာနှစ်ခု ပြေလည်သွားသည်နှင့်တစ်ပြိုင်နက် လူတို့အတွက် သမ္မာတရားကို လက်တွေ့လုပ်ဆောင်ရန် လွယ်ကူသွားသည်။ ဘုရားသခင်ကို ကျိုးနွံနာခံသည့် လူတစ်ဦးဖြစ်လာရန်နှင့် သမ္မာတရား လက်တွေ့ကျမှုထဲသို့ ဝင်ရောက်ရန်အလို့ငှာ အကြင်သူသည် သမ္မာတရားအား လက်တွေ့လုပ်ဆောင်ခြင်းကို ပထမဆုံး ကြိုးစားသင့်ပေသည်။ အကြင်သူသည် နေ့စဉ် ၎င်းကြုံရသည့် မတူကွဲပြားသော ကိစ္စရပ်များတွင် သမ္မာတရား၏ သွင်ပြင်လက္ခဏာအချို့ကို လက်တွေ့လုပ်ဆောင်နိုင်လျှင် သမ္မာတရား လက်တွေ့ကျမှုထဲသို့ ဝင်ရောက်နှင့်ပြီးဖြစ်သည်။ သင်သည် ဤပုံစံဖြင့် စဉ်ဆက်မပြတ် လေ့ကျင့်ကာ မိမိကိုယ်ကို ပြန်သုံးသပ်ပြီး ဘုရားနှုတ်ကပတ်တော်၌ လက်တွေ့လုပ်ဆောင်မှု လမ်းကြောင်းတစ်ခု ရှာတွေ့လျှင် သင်၏ ကိုယ်ပိုင် ဖောက်ပြန်ပျက်စီးသော အခြေအနေကို သင် တဖြည်းဖြည်း ဖြေရှင်းနိုင်လိမ့်မည်ဖြစ်ပြီး သမ္မာတရားကို လက်တွေ့လုပ်ဆောင်ခြင်းနှင့် ဝင်ရောက်ခြင်းအတွက် လမ်းကြောင်းတစ်ခု ရှိလိမ့်မည်။ တစ်ချိန်တည်းတွင် သမ္မာတရား၏ သွင်ပြင်လက္ခဏာ အားလုံးကို လက်တွေ့လုပ်ဆောင်ခြင်းအတွက် စည်းမျဉ်းများကို အခြေခံကျကျ သင် သဘောပေါက်လိမ့်မည်။ လူတစ်ဦးသည် ဤအခြေအနေများနှင့် သမ္မာတရား သွင်ပြင်လက္ခဏာအားလုံးအပေါ် စစ်မှန်သည့် သိနားလည်မှုတစ်ခု ရှိသည့်အခါ ၎င်း၏ စိတ်နှလုံးက ကျေနပ်အားရပြီး ၎င်းက အလွန့်အလွန် တိုးတက်လာလိမ့်မည်။ ၎င်းတို့အနေဖြင့် နုံအပြီး ဉာဏ်ထိုင်းပုံ သို့မဟုတ် နုံချာပြီး သနားဖွယ်ဖြစ်ပုံမပေါ်ကြတော့ချေ။ ယခုခေတ်တွင် လူအများစုသည် အပြင်ပန်း ကိစ္စရပ်များအကြောင်း အနည်းငယ် ပြောဆိုနိုင်ကြသော်လည်း အမှန်နှင့်အမှား ကိစ္စရပ်များနှင့်ပတ်သက်၍ မှန်ကန်သည့် ရှုထောင့်အမြင်ကို ဖော်ပြရန်နှင့် ဤကိစ္စရပ်များအပေါ် ၎င်းတို့၏ သိနားလည်မှုအပြင် ယင်းတို့ကို ကိုင်တွယ်ဖြေရှင်းခြင်းအတွက် ၎င်းတို့၏ နည်းစနစ်များနှင့် လက်တွေ့လုပ်ဆောင်မှု လမ်းကြောင်းတို့အကြောင်း ပြောဆိုရန် တောင်းဆိုခြင်းခံရသည့်အခါ လူများစုသည် ရှင်းလင်းသည့် သိနားလည်မှု ကင်းမဲ့ကြပြီး စိတ်ထဲတွင် လုံးဝ ဘာမျှမသိမြင်ကြပေ။ လူအချို့က “သင် မှားသည်၊ ကျွန်ုပ်တို့သည် စိတ်ထဲတွင် လုံးဝ မသိမြင်ခြင်း မဟုတ်။ ဘုရားသခင်သည် မိုးအပေါ် အချုပ်အခြာအာဏာရှိကြောင်း၊ နွေဦးရာသီတွင် သစ်ပင်များကို အစို့ထွက်ရန် ဘုရားသခင် စီစဉ်ပေးကြောင်း၊ ငှက်များ အသိုက်ဆောက်သည့်အချိန်နှင့် ပန်းအမျိုးမျိုးသည် အဘယ်ကြောင့် ကွဲပြားခြားနားပြီး အရောင်များစွာဖြင့် ဖြစ်လာသည်ဆိုသည်နှင့် သစ်ပင်များ၏ အရွက်များ အဘယ်ကြောင့် အစိမ်းရောင် ဖြစ်ရသည်ဆိုသည်တို့ကို သတ်မှတ်သည့် နည်းဥပဒေသများကို ဘုရားသခင် စီမံထားကြောင်း ကျွန်ုပ်တို့သိကြသည်။ ဤအရာများသည် ဘုရားသခင်၏ အရာခပ်သိမ်း ဖန်ဆင်းခြင်း၏ နည်းဥပဒေသများဖြစ်ပြီး ဘုရားသခင်က စီမံထားခြင်းဖြစ်သည်။ မနက်တွင် ထလျက်၊ ညတွင် အိပ်ရာဝင်ကာ တစ်နေ့ ထမင်းသုံးနပ်စားလျက် ဘုရားသခင် စီမံထားသည့် နည်းဥပဒေသများအတိုင်း အသက်ရှင်သင့်သည်ကို ကျွန်ုပ်တို့ သိပြီး လူသားများအတွက် မွေးဖွားခြင်း၊ အိုမင်းရင့်ရော်ခြင်း၊ နာမကျန်းဖြစ်ခြင်း၊ သေခြင်းတို့နှင့်ဆိုင်သည့် နည်းဥပဒေသများ ရှိကြောင်းအပြင် ယင်းတို့ကို မည်သူမျှ ချိုးဖောက်၍မရကြောင်းကိုလည်း ကျွန်ုပ်တို့ သိကြပါသည်။ ထို့အပြင် ဘုရားသခင်နှင့်ပတ်သက်၍ ကျွန်ုပ်တို့ စောဒကမတက်ပါ။ ယနေ့ အသက်ရှင်နိုင်ခြင်းအတွက် ဘုရားသခင်ကို ကျွန်ုပ်တို့ ကျေးဇူးတင်ရှိပြီး မနက်ဖြန် သေရမည်ဆိုလျှင်လည်း ထိုနည်းတူ ဘုရားသခင်ကို ကျွန်ုပ်တို့ ကျေးဇူးတင်မည်ဖြစ်သည်။ ကျွန်ုပ်တို့သည် ချွတ်ခြုံကျ၊ နုံအကာ ဉာဏ်ထိုင်းခြင်း မရှိကြပါ”ဟု ပြောကောင်းပြောနိုင်သည်။ ဤအယူဝါဒများကို နားလည်ခြင်းမျှသည် သမ္မာတရားကို နားလည်ခြင်းနှင့် တူညီသလော။ ထိုအရာသည် သမ္မာတရား လက်တွေ့ကျမှုထဲသို့ ဝင်ရောက်ခြင်း ဖြစ်သလော။ (မဟုတ်ပါ။) ဤအရာများကို သိနားလည်ခြင်းသည် ပထမခြေလှမ်းဖြစ်ပြီး ယင်းတို့သည် လူတို့ နားလည်ရန် လိုအပ်သည့် အရာများလည်း ဖြစ်သည်။ သို့သော် အားလုံးတွင် ၎င်းတို့ နားလည်ရန် အလိုအပ်ဆုံးသောအရာမှာ ၎င်းတို့ မည်သို့ အသက်ရှင်သင့်သည်၊ မည်သည့်အရာဖြင့် အသက်ရှင်သင့်သည်ဆိုသည်နှင့် မည်သည့်တာဝန်များကို ထမ်းဆောင်သင့်သည်ဆိုသည်တို့ ဖြစ်သည်။ သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို သင် မရှာဖွေနိုင်ပါက အသက်ဝင်ရောက်မှု ရှိလိမ့်မည် မဟုတ်သကဲ့သို့ သမ္မာတရားနှင့် အသက်ကို ရရှိမည်မဟုတ်သည့်အပြင် ဘုရားသခင်၌ ဤယုံကြည်ခြင်းမျိုးသည် အနှစ်မဲ့သည် မဟုတ်လော။ ဤသည်မှာ သင်သည် စိတ်ထဲတွင် လုံးဝ သိမြင်မှုကင်းမဲ့ကြောင်းကို ဆိုလိုပေသည်။ အခြားသူတို့က “ယခင်က ကျွန်ုပ်သည် ဝိညာဉ်ရင့်ကျက်မှုတွင် သေးငယ်ပြီး ကျွန်ုပ်အပေါ် ဖြစ်ပျက်သည့် အရာတိုင်းကို ဘုရားသခင် စီစဉ်ညွှန်ကြားခဲ့ကြောင်း မသိခဲ့သလို ဤအရာများကို မည်သို့ ရှုမြင်ရမည်၊ ကိုင်တွယ်ဖြေရှင်းရမည်ကို မသိခဲ့ပါ။ ဤအရာများ ဖြစ်ပျက်သည့်အခါ ကျွန်ုပ် ဘာလုပ်ရမှန်းမသိဖြစ်ကာ လူသားနည်းစနစ်များကို အသုံးပြုလျက် ကိုင်တွယ်ဖြေရှင်းခဲ့သည်။ ယခုတွင် နေ့စဉ် ဖြစ်ပျက်သည့်အရာများ မည်မျှ သေးငယ်သည်ဖြစ်စေ အားလုံးကို ဘုရားသခင် စီစဉ်ညွှန်ကြားထားခြင်းဖြစ်ကြောင်းနှင့် အရာရာကို ဘုရားသခင် စီမံထားကြောင်းကို ကျွန်ုပ် နားလည်သွားပြီဖြစ်ပြီး ‘ဘုရားသခင်၊ ကိုယ်တော်၏ အချုပ်အခြာအာဏာအတွက် ကိုယ်တော့်ကို ကျေးဇူးတင်ပါသည်။ ကိုယ်တော်၏ လက်ထဲတွင်လည်းကောင်း၊ ကိုယ်တော်၏ စီစဉ်ညွှန်ကြားမှု၏ ပြုသမျှကိုခံရန်လည်းကောင်း ကျွန်ုပ်၏ ကံကြမ္မာကို ထားရှိရန် လိုလားပါသည်။ ကျွန်ုပ် မပုန်ကန်ချင်ပါ၊ ကိုယ်တော်၏ စကားများကို ကျွန်ုပ် နားထောင်ချင်သလို ကျွန်ုပ်၏ တာဝန်ကို သေချာပေါက် ကောင်းစွာ ဖြည့်ဆည်းပြီး ထိုတာဝန်အတွက် ကျွန်ုပ် သစ္စာစောင့်သိကာ အစွမ်းကုန် အားထုတ်ပါမည်’ဟု ကျွန်ုပ် ပြောပါမည်။ ဤအရာအားလုံးကို ကျွန်ုပ် နားလည်သောကြောင့် ကျွန်ုပ်သည် အဘယ်သို့ဖြစ်ပြီး နုံချာကာ သနားဖွယ်ဖြစ်နိုင်ဦးမည်နည်း”ဟု ပြောကြသည်။ အမှန်တွင် ၎င်းတို့သည် နုံချာကာ သနားဖွယ်ဖြစ်၏။ အဘယ်ကြောင့် ဤအရာကို ငါ ပြောသနည်း။ (အဘယ်ကြောင့်ဆိုသော် သူတို့၏ စာတန်ဆန်သော စိတ်သဘောထားနှင့် သူတို့၏ သဘာဝ အနှစ်သာရကို သိသောအသိ ကင်းမဲ့သောကြောင့် ဖြစ်သည်။ ဝိညာဉ်ရေးရာ အယူဝါဒများစွာအကြောင်း သူတို့ ပြောဆိုနိုင်ကြသော်လည်း တစ်စုံတစ်ရာ ဖြစ်ပျက်သည့်အခါမိမိတို့၏ စာတန်ဆန်သော စိတ်သဘောထားအတိုင်း အသက်ရှင်ကြဆဲဖြစ်ပြီး ဘုရားသခင်ကို နှစ်ချီ ယုံကြည်ပြီးသည့်နောက်တွင် သူတို့၏ အသက်စိတ်သဘောထား အနည်းငယ်မျှ မပြောင်းလဲသေးပါ။) ၎င်းတို့ နားလည်သည့်အရာမှာ ၎င်းတို့ ဝတ်ဆင်သည့် အတုအယောင် ဝိညာဉ်ရေးရာ ဝတ်ရုံတစ်ခုသာ ဖြစ်သည်။ ၎င်းတို့အနေဖြင့် ဘုရားသခင်ကို ယုံကြည်သူတစ်ဦး ပုံသဏ္ဌာန်နှင့် သန့်ရှင်းသူတစ်ဦး၏ ရည်မွန်မှုတို့ ရှိပုံရကာ နက်နဲပြီး ဝိညာဉ်ရေးရာဆန်သော ဓမ္မပညာဆိုင်ရာ သဘောတရားအချို့ကို ကျွမ်းကျင်နှံ့စပ်ပုံရသော်လည်း ၎င်းတို့ နားလည်သည့်အရာမှာ သမ္မာတရားမဟုတ်ဘဲ ဓမ္မပညာဆိုင်ရာ သဘောတရားတစ်မျိုးသာ ဖြစ်သည်။ ထိုအရာက လူတစ်ဦး ဖောက်ပြန်ပျက်စီးသော စိတ်သဘောထားကို ပြောင်းလဲနိုင်ရန် မဆိုထားနှင့်၊ လူတစ်ဦး၏ ဘဝ ဦးတည်ချက် သို့မဟုတ် အမှုအရာများအပေါ် လူတစ်ဦး၏ အမြင်များ သို့မဟုတ် လောကီဆိုင်ရာ ဆက်ဆံမှုများအတွက် စည်းမျဉ်းများကို မပြောင်းလဲနိုင်ပေ။ ဤဓမ္မပညာဆိုင်ရာ သဘောတရားများ၊ ဤဝိညာဉ်ရေးရာ အယူဝါဒများသည် ဘုရားသခင်၏ အမှုတော်ကို တွေ့ကြုံခြင်းမှတစ်ဆင့် ဘုရားသခင်ကို သိရှိကာ ကျိုးနွံနာခံခြင်းအဆင့်ထိ ရောက်ရှိရန် ၎င်းတို့ကို ထောက်ကူပေးဖို့မဆိုထားနှင့် ဘုရားသခင်နှင့် လူတစ်ဦး၏ ဆက်ဆံရေးကို လုံးဝ ပုံမှန် ဖြစ်အောင်မလုပ်နိုင်ချေ၊ သို့မဟုတ် မိမိတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားများကို အသိအမှတ်ပြုရန် ထောက်ကူပေးနိုင်ခြင်း မရှိချေ၊ သို့မဟုတ် ဤဖောက်ပြန်ပျက်စီးသော စိတ်သဘောထားများကို ဖယ်ရှားအောင် မလုပ်နိုင်ချေ။ ထို့ကြောင့် ဤဝိညာဉ်ရေးရာ စကားလုံးများနှင့် အယူဝါဒများဟုခေါ်သည့် အရာများသည် လူတို့ကို အကျိုးကျေးဇူး အနည်းငယ်မျှ မဖြစ်စေနိုင်ဘဲ ဤဆိုးရွားသော အရာများသည် သမ္မာတရားနှင့် ဘာမျှပတ်သက်ခြင်းမရှိဘဲ လုံးလုံးလျားလျား စွန့်လွှတ်ကာ ပစ်ပယ်သင့်သည့် သူတော်ကောင်းအယောင်ဆောင်ခြင်းသာ ဖြစ်သည့်အတွက် ၎င်းတို့ကို မာနထောင်လွှားကာ စိတ်ကြီးဝင်အောင်သာ လုပ်နိုင်ပြီး ဘုရားသခင်ကို တိုး၍ ပုန်ကန်ခြင်းနှင့် အတိုက်အခံလုပ်ခြင်းတို့ကိုပါ ဖြစ်စေသည်။

ယခုအခါတွင် ဘုရားသခင်ကို ယုံကြည်သူများ လိုက်စားရန် လိုအပ်သည့် အရေးကြီးသော အရာမှာ အဘယ်နည်း။ (စိတ်သဘောထား ပြောင်းလဲခြင်းတစ်ခု ဖြစ်သည်။) အယူဝါဒများစွာအကြောင်း ပြောဆိုခြင်းသည် လူတစ်ဦး၏ စိတ်သဘောထားကို ပြောင်းလဲစေနိုင်သလော။ (မပြောင်းလဲစေနိုင်ပါ။) စိတ်သဘောထား ပြောင်းလဲခြင်းက အတိအကျ မည်သည့်အရာဖြစ်သနည်း။ စိတ်သဘောထား ပြောင်းလဲခြင်းသည် လူတစ်ဦး၏ အကျင့်စရိုက် ပြောင်းလဲကြောင်းနှင့် ၎င်းတို့ အလွန့်အလွန် အပူအပင်မရှိ၊ ပေါင်းသင်းရလွယ်ကူကာ လူတိုင်း၏ နှစ်သက်သဘောကျခြင်း ခံရကြောင်းကို ဆိုလိုသလော။ စိတ်သဘောထား ပြောင်းလဲခြင်းသည် လူတစ်ဦးက နှုတ်ဆိတ်လာကာ စကားပြောရန် သို့မဟုတ် ရယ်မောရန် ဝန်လေးလာသည်ဟု ဆိုလိုသလော။ စိတ်သဘောထား ပြောင်းလဲခြင်းမှာ လူတစ်ဦးသည် ရာသီဥတုဒဏ် မပြတ်ခံလာရသည်၊ သမ္ဘာရင့်ကာ ရင့်ကျက်လာသည်ဟု ဆိုလိုသလော။ (မဟုတ်ပါ။) သို့ဆိုလျှင် စိတ်သဘောထား ပြောင်းလဲခြင်းက မည်သည့်အရာကို ဆိုလိုသနည်း။ မိမိ၏ စိတ်သဘောထားကို ပြောင်းလဲရန်အလို့ငှာ ပထမဆုံး နားလည်ရမည့်အရာမှာ မည်သည့်အရာနည်း။ ဦးစွာပထမ အကြင်သူသည် စိတ်သဘောထား ပြောင်းလဲခြင်းတစ်ခု စွမ်းဆောင်ရရှိရန်အတွက် အခြေခံအကြောင်းရင်းက မည်သည့်အရာဖြစ်သည်ကို နားလည်ရမည်။ ဆိုလိုသည်မှာ စာတန်၏ ဖောက်ပြန်ပျက်စီးစေခြင်း ခံရသည့်နောက်တွင် လူ၏ သဘာဝ အနှစ်သာရက မည်သည့်အရာ ဖြစ်လာပြီး ဖြစ်သည်ဆိုသည်နှင့် လူ၏ စိတ်သဘောထားက မည်သည့်အရာ ဖြစ်လာပြီး ဖြစ်သည်ဆိုသည်တို့ကို ၎င်းတို့ ပထမဆုံး သတိပြုရမည်ဖြစ်သည်။ ဤအရာက ၎င်းတို့၏ မိမိတို့ကိုယ်ပိုင် ဖောက်ပြန်ပျက်စီးခြင်းနှင့်ပတ်သက်သော အမှန်တရားကို သတိပြုမိနိုင်စေလိမ့်မည်။ ဥပမာအနေဖြင့် လူအချို့သည် အထူးသဖြင့် လှည့်ဖြားတတ်ပြီး ဤလှည့်ဖြားတတ်ခြင်းက ၎င်းတို့၏ သဘာဝနှင့် ၎င်းတို့၏ စိတ်သဘောထားလည်း ဖြစ်ပေသည်။ လူအချို့သည် အထူးသဖြင့် မာနထောင်လွှားပြီး ဤမာနထောင်လွှားခြင်းက ၎င်းတို့၏ သဘာဝနှင့် ၎င်းတို့၏ စိတ်သဘောထားလည်း ဖြစ်ပေသည်။ ဥပမာတစ်ခု ငါပေးမည်။ တစ်စုံတစ်ရာ သင့်အပေါ် ကျရောက်သည်ဆိုပါစို့၊ သင့်ထံတွင် သင်၏ ကိုယ်ပိုင် ရည်ရွယ်ချက်များ ရှိသည်။ ဤရည်ရွယ်ချက်များ ဖြစ်ပေါ်သည့်အခါ ထိန်းချုပ်ထားသည့်အရာမှာ မည်သည့်အရာနည်း။ ပထမဦးစွာ ထိန်းချုပ်သည်မှာ သေချာပေါက် သင်၏ ပင်ကိုစရိုက် မဟုတ်သကဲ့သို့ သင်၏ မိသားစု နောက်ခံလည်းမဟုတ်၊ အခြားလူတစ်ဦးဦးလည်း သာ၍ပင် မဟုတ်ပေ။ သင်၏ ရည်ရွယ်ချက်များသည် သင့်စိတ်သဘောထား၏ ထိန်းချုပ်မှုအောက်တွင် ရှိ၏။ ထို့ကြောင့် ဦးစွာပထမ ဤသည်မှာ မည်သည့် စိတ်သဘောထား ဖြစ်သည်ကိုလည်းကောင်း၊ ယင်းက မာနထောင်လွှားခြင်း၊ ကောက်ကျစ်ဆိုးယုတ်ခြင်း၊ ရက်စက်ကြမ်းကြုတ်ခြင်း သို့မဟုတ် စိတ်နှလုံးမာကျောခြင်း ဟုတ်မဟုတ်ဆိုသည်ကိုလည်းကောင်း မိမိဘာသာ သင် ဆန်းစစ်ရမည်။ ထိုအရာကို သင် နားလည်ပြီးသည့်အခါ ဤစိတ်သဘောထားက မည်သည့်အခြေအနေများ ဖြစ်ပေါ်စေမည်ကို သိရှိရန် နောက်ထပ် သင့်ကိုယ်သင် ဆန်းစစ်လော့။ ဥပမာအနေဖြင့် လှည့်ဖြားခြင်း ဖြစ်သည်ဆိုပါစို့။ လူတို့သည် လိမ်လည်လှည့်ဖြားမှုတွင် ပါဝင်သောအခါ ဤအရာမှ မည်သည့်ရည်ရွယ်ချက်များ လာသနည်း။ ပြီးလျှင် မည်သည့်ရည်မှန်းချက်ကို ၎င်းတို့ စွမ်းဆောင်ရရှိရန် ကြိုးစားနေသနည်း။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရဖို့အတွက် ဖြစ်သည်မှာ ခြွင်းချက်မရှိပေ။ လိုရင်းမှာ ၎င်းတို့၏ ကိုယ်ပိုင် အကျိုးစီးပွားများအတွက် ဖြစ်သည်။ ပြီးလျှင် ကိုယ်ပိုင်အကျိုးစီးပွားများကို လိုက်စားခြင်း၏ အရင်းအမြစ်တွင် မည်သည့်အရာ တည်ရှိသနည်း။ ယင်းမှာ လူတို့က သူတို့ကိုယ်တိုင်၏ အကျိုးအမြတ်များသည် အခြားအရာအားလုံးထက် ပို၍အရေးကြီးသည်ဟု ရှုမြင်ခြင်းပင်ဖြစ်သည်။ သူတို့သည် မိမိတို့ကိုယ်ကို အကျိုးရှိရန်အလို့ငှာ လိမ်လည်လှည့်ဖြားခြင်း၌ ပါဝင်ကြပြီး ဤနည်းဖြင့် သူတို့၏ လိမ်လည်လှည့်ဖြားသော စိတ်သဘောထားက ထုတ်ဖော်ခံကြရသည်။ ဤပြဿနာကို မည်သို့ ဖြေရှင်းသင့်သနည်း။ ရှေးဦးစွာ အကျိုးစီးပွားများသည် မည်သည့်အရာဖြစ်သည်၊ လူတို့အတွက် မည်သည့်အရာများ အတိအကျ ရရှိစေသည်၊ ထိုအရာများကို လိုက်စားခြင်းအတွက် အကျိုးဆက်များက မည်သည့်အရာဖြစ်သည်တို့ကို သင် ပိုင်းခြားသိမြင်ပြီး သိရမည်။ ဤအရာကို သင် အဖြေမရှာနိုင်လျှင် ထိုအရာများကို စွန့်ပစ်ခြင်းသည် ပြောဖို့လွယ်ပြီး လုပ်ဖို့ခက်သည်။ လူတို့သည် သမ္မာတရားကို နားမလည်လျှင် ၎င်းတို့အတွက် ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခြင်းထက် ပို၍ ခက်သည့်အရာမရှိပေ။ ဤသည်မှာ အဘယ်ကြောင့်ဆိုသော် ၎င်းတို့၏ အသက်တာ အတွေးအခေါ်များသည် “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော၊” နှင့် “လူဆိုသည်မှာ ကြံရင်းသေကြသလို ငှက်ဆိုသည်မှာ ပျံရင်းသေကြသည်” ဆိုသည်တို့ ဖြစ်သောကြောင့်တည်း။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများအတွက်သာ ရှင်သန်သည်မှာ ရှင်းသည်။ လူတို့သည် ၎င်းတို့၏ ကိုယ်ပိုင်အကျိုးစီးပွားများမရှိဘဲ ၎င်းတို့၏ အကျိုးစီးပွားများကို ဆုံးရှုံးခဲ့ရလျှင် ရှင်သန်နိုင်မည်မဟုတ်ဟု ထင်ကြသည်။ ယင်းမှာ ၎င်းတို့ ရှင်သန်ရေးသည် ၎င်းတို့၏ ကိုယ်ပိုင်အကျိုးစီးပွားနှင့် ခွဲခြား၍မရသည့်အလား ဖြစ်သည်။ ထို့ကြောင့် လူအများစုသည် ၎င်းတို့၏ ကိုယ်ပိုင်အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏ ကိုယ်ပိုင်အကျိုးစီးပွားများကို အရာအားလုံးထက် မြင့်သည်ဟု မြင်ကြသည်။ ၎င်းတို့၏ ကိုယ်ပိုင်အကျိုးစီးပွားများအတွက် အသက်ရှင်ကြပြီး ၎င်းတို့၏ ကိုယ်ပိုင်အကျိုးစီးပွားများကို စွန့်လွှတ်ခိုင်းခြင်းသည် ၎င်းတို့၏ ကိုယ်ပိုင်ဘဝများကို စွန့်လွှတ်ရန် တောင်းဆိုသကဲ့သို့ဖြစ်သည်။ ဤသို့ဆိုလျှင် ဤသို့သော အခြေအနေများတွင် မည်သည့်အရာကို လုပ်ဆောင်သင့်သနည်း။ လူတို့သည် သမ္မာတရားကို လက်ခံရမည်။ သမ္မာတရားကို ၎င်းတို့ နားလည်သောအခါမှသာ ၎င်းတို့၏ ကိုယ်ပိုင် အကျိုးစီးပွားများ၏ အနှစ်သာရကို ရိပ်စားမိနိုင်သည်။ ထိုအခါမှသာ ၎င်းတို့သည် ထိုအကျိုးစီးပွားများကို စွန့်လွှတ်ရန်နှင့် ပုန်ကန်ရန် စတင်နိုင်မည်ဖြစ်ပြီး ၎င်းတို့အလွန်ချစ်သည့် အရာကို လက်လွှတ်ခြင်း၏ နာကျင်မှုကို တောင့်ခံနိုင်မည်ဖြစ်သည်။ ဤအရာကို ပြုလုပ်နိုင်ပြီး သင်ကိုယ်တိုင်၏ အကျိုးစီးပွားများကို စွန့်ပစ်နိုင်သည့်အခါတွင် သင်သည် စိတ်နှလုံးထဲတွင် ပို၍ စိတ်သက်သာပြီး ပို၍ ငြိမ်းချမ်းလိမ့်မည်။ ပြီးလျှင် ဤသို့လုပ်ဆောင်ခြင်းတွင် သင်သည် ဇာတိပကတိကို အောင်မြင်ကျော်လွှားပြီး ဖြစ်လိမ့်မည်။ သင်၏ အကျိုးစီးပွားများကို ဖက်တွယ်ပြီး ယင်းတို့ကို စွန့်လွှတ်ဖို့ ငြင်းဆန်လျှင်၊ ပြီးလျှင် သမ္မာတရားကို အနည်းငယ်မျှ လက်မခံလျှင် သင်၏ စိတ်နှလုံးတွင် သင်က “မိမိအတွက် အကျိုးရှိရန် ကြိုးစားခြင်းနှင့် ဆုံးရှုံးမှုကို မခံစားရန် ငြင်းပယ်ခြင်းတို့တွင် မည်သည့်အရာမှားနေသနည်း။ ဘုရားသခင်က ငါ့ကို အပြစ်ဒဏ်မခတ်သေးပေ။ ပြီးလျှင် လူတို့ကရော ငါ့ကို ဘာလုပ်နိုင်မည်နည်း” ဟု ပြောကောင်းပြောနိုင်သည်။ မည်သူကမျှ သင့်အား မည်သည့်အရာမျှ မလုပ်နိုင်ပေ၊ သို့ရာတွင် ဘုရားသခင်အပေါ် ဤယုံကြည်ခြင်းဖြင့် သင်သည် နောက်ဆုံးတွင် သမ္မာတရားနှင့် အသက်ကို ရရှိရန် ပျက်ကွက်လိမ့်မည်။ ဤသည်မှာ သင့်အတွက် ကြီးမားသော ဆုံးရှုံးမှုပင်ဖြစ်သည်။ သင် ကယ်တင်ခြင်းကို ရရှိမည်မဟုတ်ချေ။ ပို၍ ကြီးမားသော နောင်တတစ်ခုတလေ ရှိသလော။ ဤသည်မှာ အဆုံးတွင် သင်၏ ကိုယ်ပိုင်အကျိုးစီးပွားကို လိုက်စားခြင်းမှ လာသောအရာ ဖြစ်သည်။ လူတို့သည် ကျော်ကြားမှု၊ အကျိုးအမြတ်နှင့် အဆင့်အတန်းကိုသာ လိုက်စားလျှင် ၎င်းတို့၏ ကိုယ်ပိုင် အကျိုးစီးပွားများကိုသာ လိုက်စားလျှင် သမ္မာတရားနှင့် အသက်ကို မည်သည့်အခါမျှ ရရှိလိမ့်မည်မဟုတ်ပေ။ ပြီးလျှင် အဆုံး၌ ဆုံးရှုံးမှုကို ခံစားရသည်မှာ ၎င်းတို့ပင် ဖြစ်လိမ့်မည်။ သမ္မာတရားကို လိုက်စားသူတို့ကို ဘုရားသခင်က ကယ်တင်သည်။ သမ္မာတရားကို သင်လက်မခံလျှင် သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားကို ဆင်ခြင်သုံးသပ်နိုင်စွမ်းနှင့် သိမြင်နိုင်စွမ်းတို့ မရှိလျှင် သင်သည် အမှန်တကယ် နောင်တရလိမ့်မည်မဟုတ်၊ ပြီးလျှင်အသက်ဝင်ရောက်မှုလည်း ရှိမည်မဟုတ်ပေ။ သမ္မာတရားကို လက်ခံပြီး မိမိကိုယ်ကို သိခြင်းသည် သင့်အသက်တာရှိ ကြီးထွားတိုးတက်မှုနှင့် ကယ်တင်ခြင်း ရရှိခြင်းဆီသို့ လမ်းကြောင်းဖြစ်သည်။ သူ၏စိစစ်မှု၊ တရားစီရင်ခြင်းနှင့် ပြစ်တင်ဆုံးမခြင်းကို လက်ခံပြီး အသက်နှင့် သမ္မာတရားကို ရရှိရန်အတွက် ဘုရားသခင် ရှေ့မှောက်ကို လာဖို့ သင့်အတွက် အခွင့်အရေးဖြစ်သည်။ သင်သည် ကျော်ကြားမှု၊ အကျိုးအမြတ်၊ အဆင့်အတန်းနှင့် သင်ကိုယ်တိုင်၏ အကျိုးစီးပွားတို့ကို လိုက်စားခြင်းအတွက် သမ္မာတရားကို လိုက်စားခြင်းအား စွန့်လွှတ်လျှင် ဤသည်မှာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံခြင်းနှင့် ကယ်တင်ခြင်းကို ရရှိခြင်း အခွင့်အလမ်းကို စွန့်လွှတ်သည့် သဘောသက်ရောက်သည်။ သင်သည် ကျော်ကြားမှု၊ အကျိုးအမြတ်၊ အဆင့်အတန်းနှင့် သင်၏ ကိုယ်ပိုင်အကျိုးစီးပွားများကို သင်ရွေးချယ်နေခြင်းဖြစ်သည်။ သို့သော် သင် စွန့်လွှတ်နေသည့်အရာမှာ သမ္မာတရားဖြစ်သည်။ ပြီးလျှင် သင်ဆုံးရှုံးနေသည့်အရာမှာ အသက်နှင့် ကယ်တင်ခြင်းခံရရန် အခွင့်အရေးဖြစ်သည်။ မည်သည့်အရာက ပိုအရေးပါသနည်း။ သင်၏ ကိုယ်ပိုင် အကျိုးစီးပွားများကို ရွေးချယ်ပြီး သမ္မာတရားကို စွန့်လွှတ်လျှင် ဤသည်မှာ မမိုက်မဲသလော။ ရှင်းရှင်းပြောရလျှင် ဤသည်မှာ သေးငယ်သော အကျိုးကျေးဇူးအတွက် ကြီးမားစွာ ဆုံးရှုံးခြင်းကို ခံစားရခြင်းဖြစ်သည်။ ကျော်ကြားမှု၊ အကျိုးအမြတ်၊ အဆင့်အတန်း၊ ငွေကြေးနှင့် အကျိုးစီးပွားများအားလုံးတို့သည် ခဏတာသာ ဖြစ်သည်၊ ယင်းတို့သည် မီးခိုးငွေ့လေးတစ်ခုအလား ပျောက်ပြယ်သွားသည်။ သမ္မာတရားနှင့် အသက်မှာမူ ထာဝရဖြစ်ပြီး ပြောင်းလဲ၍ မရပေ။ လူတို့သည် ကျော်ကြားမှု၊ အကျိုးအမြတ်နှင့် အဆင့်အတန်းကိုလိုက်စားဖို့ ဖြစ်လာစေသော ဖောက်ပြန်ပျက်စီးသော စိတ်သဘောထားများကို ဖြေရှင်းလျှင် ၎င်းတို့သည် ကယ်တင်ခြင်းရရန် မျှော်လင့်ချက်ရှိသည်။ ထို့အပြင် လူတို့ရရှိသည့် သမ္မာတရားများမှာ ထာဝရဖြစ်သည်။ စာတန်က ဤသမ္မာတရားများကို လူတို့ထံမှ နုတ်မယူနိုင်သကဲ့သို့ အခြားမည်သူကမျှ နုတ်မယူနိုင်ပေ။ သင်သည် သင်၏အကျိုးစီးပွားများကို စွန့်လွှတ်ပြီး သင်ရရှိသည့်အရာသည် သမ္မာတရားနှင့် ကယ်တင်ခြင်းတို့ဖြစ်ပါက ဤရလဒ်များသည် သင်၏ ရလဒ်များဖြစ်ပြီး သင့်ဘာသာသင် ရရှိသည့်အရာဖြစ်သည်။ လူတို့က သမ္မာတရားကို လက်တွေ့လုပ်ဆောင်ရန် ရွေးချယ်ပါက သူတို့၏ အကျိုးစီးပွားများကို သူတို့ဆုံးရှုံးသော်လည်း ဘုရားသခင်၏ ကယ်တင်ခြင်းနှင့် ထာဝရအသက်ကို သူတို့ရရှိနေကြသည်။ ထိုသူတို့မှာ အတော်ဆုံးသောသူများ ဖြစ်ကြသည်။ အကယ်၍ လူတို့သည် မိမိတို့၏ အကျိုးစီးပွားများအတွက် သမ္မာတရားကို စွန့်လွှတ်လျှင် ၎င်းတို့သည် အသက်နှင့် ဘုရားသခင်၏ ကယ်တင်ခြင်းတို့ကို ဆုံးရှုံးရလေသည်။ ထိုသူတို့မှာ အမိုက်မဲဆုံးသောသူများ ဖြစ်သည်။ မိမိတို့၏ အကျိုးစီးပွားများကိုဖြစ်စေ၊ သမ္မာတရားကိုဖြစ်စေ လူတစ်ဦး ရွေးချယ်သည့်အရာသည် အလွန့်အလွန် ထုတ်ဖော်သည်။ သမ္မာတရားကို ချစ်မြတ်နိုးသောသူတို့က သမ္မာတရားကို ရွေးချယ်ကြလိမ့်မည်။ သူတို့သည် ဘုရားသခင်ကို ကျိုးနွံနာခံရန် ရွေးချယ်ပြီး သူ့နောက်ကို လိုက်ကြလိမ့်မည်ဖြစ်သည်။ သူတို့က သမ္မာတရားကို လိုက်စားရန်အတွက် မိမိတို့ကိုယ်တိုင်၏ အကျိုးစီးပွားများကို စွန့်ပစ်ကြရန် သာ၍လိုလားသည်။ သူတို့ မည်မျှပင် ဒုက္ခခံရမည်ဖြစ်စေ ဘုရားသခင်ကျေနပ်စေဖို့ သက်သေရပ်တည်ရန် သန္နိဋ္ဌာန်ချထားကြသည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် သမ္မာတရား လက်တွေ့ကျမှုထဲသို့ ဝင်ရောက်ခြင်း၏ အခြေခံ လမ်းကြောင်းပင်ဖြစ်သည်။

ဖောက်ပြန်ပျက်စီးသော စိတ်သဘောထားများက လူတို့အားလုံးထဲတွင် နက်နက်ရှိုင်းရှိုင်း အမြစ်တွယ်နေပြီး မည်သူမျှ အခြားတစ်ဦးတလေထက် ပို၍ ဖောက်ပြန်ပျက်စီးခြင်း မရှိပေ။ အမှုအရာများအပေါ် လူတို့၏ အမြင်များ၊ စိတ်ကူးများနှင့် ပုန်ကန်ခြင်း အတိုင်းအတာတို့သည် များစွာ ကွာခြားခြင်းမရှိသကဲ့သို့ အဓိကအားဖြင့် တူညီပေသည်။ လူအားလုံးသည် စာတန်၏ အာဏာအောက်တွင် အသက်ရှင်ကြပြီး ၎င်းတို့ အားလုံးသည် စာတန်ဆန်သော စိတ်သဘောထားများဖြင့် အသက်ရှင်ကြ၏။ တန်းတူဖြစ်သည့်အရာမှာ ဘုရားသခင်က လူအသီးသီးကို တူညီသည့် အခွင့်အရေး ပေးထားခြင်းဖြစ်သည်။ ဘုရားသခင်သည် လူတိုင်းအပေါ် တူညီသည့် သဘောထားရှိကာ ဘုရားသခင်၏ သမ္မာတရားနှင့် အသက်ထောက်ပံ့ပေးခြင်းသည် လူတိုင်းအတွက် တူညီသောကြောင့် လူအသီးသီးအတွက် ဘုရားသခင် သတ်မှတ်ထားသော စံနှုန်းများသည်လည်း တူညီပေသည်။ သင်သည် ရွေးနုတ်ကယ်တင်၍မရနိုင်ကြောင်း၊ အခြားသူများထက် ပိုမိုဖောက်ပြန်ပျက်စီးကြောင်းနှင့် အခြားသူများက မြင်ပြီး အလွန်အမင်း မနှစ်မြို့ကြသည့် ဖောက်ပြန်ပျက်စီးသော စိတ်သဘောထားအချို့ကို သင် ထုတ်ဖော်ပြပြီးဖြစ်သောကြောင့် ဘုရားသခင်က သင့်ကို ကယ်တင်လိမ့်မည် မဟုတ်ဟု တွေးထင်ပြီး သင်သည် မိမိကိုယ်ကို အဖြစ်မရှိသော သူတစ်ဦးအဖြစ် သဘောထားကာ စိတ်ထက်သန်မှုတစ်ခုမျှ မလှုံ့ဆော်နိုင်သကဲ့သို့ မည်သည့်အရာကိုမျှ လုပ်ဆောင်လိုစိတ်မရှိဘဲ အသက်ရှင်ရာတွင် အဓိပ္ပာယ်မရှိကြောင်းနှင့် သင့်အတွက် သေဆုံးခြင်းက ပိုကောင်းမည်ဟု တွေးထင်လျှင် ဤသည်မှာ မည်သည့် သဘောထားမျိုးဖြစ်သနည်း။ ဤသည်မှာ ရင့်ကျက်ခြင်းနှင့်ဆိုင်သည့် သရုပ်သကန်တစ်ခု မဟုတ်သကဲ့သို့ ဘုရားသခင် မြင်လိုသည့်အရာလည်း မဟုတ်ပေ။ ဘုရားသခင်သည် ဤလူစားမျိုး သို့မဟုတ် ဤသဘောထားမျိုးကို မနှစ်သက်ပေ။ သမ္မာတရားကို လိုက်စားခြင်း ဖြစ်စဉ်တွင် လူတို့သည် မမှန်ကန်သည့် အခြေအနေများစွာကို ပြောင်းပြန်လှန်ရန် လိုအပ်ပြီး မိမိတို့၏ လိုက်စားမှုအပေါ် အမြင်များကို စဉ်ဆက်မပြတ် အမှန်ပြင်ကာ ဘုရားသခင်ရှေ့မှောက်သို့ စဉ်ဆက်မပြတ်လာသည့်အပြင် ၎င်းတို့ကို စိစစ်ရန် တောင်းလျှောက်ပြီး ၎င်းတို့ကို ဉာဏ်အလင်းပေးပြီး လမ်းပြရန် တောင်းလျှောက်ဖို့ လိုအပ်ပေသည်။ ဘုရားသခင်သည် ၎င်းတို့ကို ကူညီမှုနှင့် ကျေးဇူးတော် ပေးလိမ့်မည်ဖြစ်ပြီး လူတစ်ဦးစီတိုင်းကို များစွာသော သည်းခံခြင်း၊ ကြင်နာခြင်း၊ သနားကရုဏာနှင့် ခွင့်လွှတ်ခြင်းတို့ဖြင့် ဦးဆောင်လမ်းပြလိမ့်မည် ဖြစ်သည်။ ထို့ကြောင့် လူတို့၏ မှန်ကန်သည့် သဘောထားများနှင့် သမ္မာတရား လိုက်စားရန်သော်လည်းကောင်း၊ တရားမျှတမှုနှင့် အလင်းကို တမ်းတရန်သော်လည်းကောင်း လိုအင်ဆန္ဒကို သံသယမရှိသင့်သကဲ့သို့ လူသားမျိုးနွယ်ကို ကယ်တင်ခြင်းနှင့် လူသားမျိုးနွယ်အပေါ် သနားကရုဏာ၊ ခွင့်လွှတ်ခြင်းတို့ဖြစ်သည့် ဘုရားသခင်၏ အနှစ်သာရကိုလည်း သံသယမထားသင့်ပေ။ ဤစကားများကို သင် သတိရရမည်။ လူတို့အား ဤစကားများကို ပြောဆိုရခြင်း၏ အဓိပ္ပာယ်မှာ အဘယ်နည်း။ မည်သည့်အချိန်တွင်မဆို သမ္မာတရား လိုက်စားခြင်းကို ၎င်းတို့ လက်မလျှော့သင့်ကြောင်း၊ မိမိတို့ကိုယ်ကို အဖြစ်မရှိသော သူများအဖြစ် သဘောမထားသင့်ကြောင်း သို့မဟုတ် အပျက်သဘောမဆောင်သင့်ကြောင်းကို ဆိုလိုပေသည်။ အပျက်သဘောဆောင်ခြင်းထဲသို့ သင် ကျရောက်သွားသည့်အခါ သင့်ကိုယ်သင် စဉ်းစားရမည်။ ဘုရားသခင်က အဘယ်ကြောင့် သမ္မာတရားများစွာကို ဖော်ပြလေပြီနည်း။ ထိုအရာမှာ သမ္မာတရားကို သိနားလည်ခြင်းနှင့် မိမိတို့ကိုယ်ပိုင် တကယ့် ပြဿနာများကို ဖြေရှင်းခြင်းတွင် ပို၍ပင် များပြားသောလူတို့ကို ထောက်ပံ့ရန်ဖြစ်သည်။ သင်သည် ဘုရားနှုတ်ကပတ်တော်များမှ များစွာ တိုက်ရိုက် ရရှိရုံမက သင်၏ ညီအစ်ကို မောင်နှမများနှင့်အတူ သမ္မာတရားကို မိတ်သဟာယပြုချိန်တွင်လည်း များစွာ သင် ရရှိပေသည်။ ယင်းမှာ ထိုအချိန်တွင် ဘုရားသခင်က သင့်ကို ထောက်ပံ့ပေးခြင်းနှင့် အတူတူပင်ဖြစ်သည် မဟုတ်လော။ ထိုသို့သင်တွေးထင်ပြီး ဤအရာကို သင် နားလည်နိုင်လျှင် အဘယ်ကြောင့် လက်လျှော့ချင်သနည်း။ သင်၏ စိတ်နှလုံးတွင် အဘယ်ကြောင့် စောဒကတက်ခြင်းများ ဖြစ်ပေါ်သနည်း။ သင့်ကို ကယ်တင်ရာတွင် ဘုရားသခင်၏ ရိုးသားစစ်မှန်မှုကို သင် အဘယ်ကြောင့် သံသယရှိသနည်း။ လူတို့အနေဖြင့် မိုက်မဲနိုင်သည်၊ ဝိညာဉ်ရင့်ကျက်မှုတွင် သေးငယ်ပြီး အားနည်းနိုင်သည်၊ သို့သော် ကယ်တင်ခြင်းနှင့်ပတ်သက်လာသည့်အခါ ယုံကြည်ခြင်းဆုံးရှုံး၍ မရပေ။ တစ်နေ့ သင်တို့ကို ငါ စကားပြောပြီး တစ်ဖန် ဆက်ဆံသည့်အခါ သင်တို့အနေဖြင့် နုံချာကာ သနားဖွယ် သို့မဟုတ် ထုံအကာ ဉာဏ်ထိုင်းသည့်ပုံမပေါ်ဘဲ တစ်စုံတစ်ရာကို သင်တို့ ရယူကာ ရရှိပြီးဖြစ်ကြောင်းကို ငါ မြင်လိမ့်မည်ဖြစ်သည်။ သင်တို့ များစွာ ကြားပြီးဖြစ်သည်၊ များစွာ မြင်ပြီးဖြစ်သည်၊ များစွာ နားလည်ပြီးဖြစ်သည်၊ သို့သော် သမ္မာတရားကို သင်တို့ ရရှိပြီးခြင်း ရှိမရှိဆိုသည်နှင့် သင်တို့အနေဖြင့် စုံလင်အောင်ပြုသည်ကို ခံရနိုင်ခြင်းရှိမရှိဆိုသည်မှာ သင်တို့၏ လိုက်စားမှုအပေါ် မူတည်ပေသည်။ ထိုအရာကို တစ်စုံတစ်ဦးက လိုက်စားလျှင် ရရှိနိုင်သော်လည်း ထိုအရာကို ၎င်းတို့ နားမထောင်သကဲ့သို့ လိုက်စားခြင်းမရှိလျှင် မည်သည့်အခါတွင်မျှ ရရှိလိမ့်မည်မဟုတ်သည်မှာ အမှန်ဖြစ်သည်။ သမ္မာတရားကို သင်တို့ အမှန်တကယ် လိုက်စားပြီး ပေတရုကဲ့သို့ ဘုရားသခင်အတွက် ချစ်ခြင်းမေတ္တာနှင့် စိတ်သဘောထား ပြောင်းလဲမှုတစ်ခုကို လိုက်စားသရွေ့ ဘုရားသခင်၏ အသိအမှတ်ပြုခြင်းကို သင်တို့ ရရှိလိမ့်မည်။ ဤသည်မှာ သေချာပေသည်။

၂၀၁၈ ခုနှစ်၊ ဖေဖော်ဝါရီလ ၆ ရက်

အောက်ခြေမှတ်စု(များ)-

က။ မူရင်းစာသားတွင် “မတူညီသည့် အမျိုးအစားနှစ်ခုရှိသည်။ ‘ခေါင်းမာခြင်း’နှင့် ‘ခက်ထန်ခြင်း’” ဆိုသည့် စကားစု မပါဝင်ပါ။

ခ။ မူရင်းစာသားတွင် “ယင်းမှာ ရက်စက်မှု၏ သွင်ပြင်လက္ခဏာတစ်ခုဖြစ်သည်” ဆိုသည့် စကားစု မပါဝင်ပါ။

ဂ။ မူရင်းစာသားတွင် “ရက်စက်မှု၏ အခြား သွင်ပြင်လက္ခဏာတစ်ခုမှာ ‘ဆိုးယုတ်မှု’ဖြစ်သည်” ဆိုသည့် စကားစု မပါဝင်ပါ။


သမ္မာတရားကို လိုက်စားခြင်းအားဖြင့်သာ ဘုရားသခင်အပေါ် မိမိတို့၏အယူအဆများနှင့် နားလည်မှုလွဲခြင်းများကို ဖြေရှင်းနိုင်၏

လူတို့သည် ဘုရားသခင်ကို ကနဦး စတင်ယုံကြည်သည့်အချိန်တွင် သမ္မာတရားကို နားမလည်ကြသကဲ့သို့ ဘုရားသခင်နှင့်ပတ်သက်၍ အယူအဆများနှင့် စိတ်ကူးများစွာ ရှိကြသည်။ ဘုရားသခင်ကို နှစ်အတန်ကြာ သင်တို့ ယုံကြည်ပြီးသည့်အခါ၊ အလွန်များသည့် သူ၏ နှုတ်ကပတ်တော်များကို ဖတ်ရှုကာ အလွန်များသည့် တရားဒေသနာများကို နားထောင်ပြီးသည့်အခါ ဤအယူအဆများနှင့် စိတ်ကူးမည်မျှသည် တကယ်ကို ပြေလည်သွားလေပြီနည်း။ နှစ်အတန်ကြာ ဘုရားသခင်ကို ယုံကြည်ပြီးသည့်နောက်တွင်ပင် ဘုရားသခင်၏ တရားစီရင်ခြင်း ပြစ်တင်ဆုံးမခြင်း၊ ပြုပြင်ခြင်းတို့နှင့်ပတ်သက်၍ လူအချို့သည် အယူအဆများ ရှိနေကြသေးစဉ်တွင် အခြားသူတို့မှာ ဘုရားနှုတ်ကပတ်တော်များ၏ ပြင်းထန်မှုကို မြင်သည့်အခါ အယူအဆများ ရှိနိုင်ကြလေသည်။ ဤအရာများကို သမ္မာတရား ရှာဖွေခြင်းအားဖြင့် ဖြေရှင်း၍ရနိုင်သလော။ သင်တို့သည် အရာရာတွင် သမ္မာတရားကို ရှာဖွေနိုင်ပြီး သင်တို့ ကြုံရသည့် မည်သည့် ပြဿနာကိုမဆို ဖြေရှင်းရန် ထိုသမ္မာတရားကို အသုံးပြုနိုင်လျှင် သင်တို့သည် သမ္မာတရား လိုက်စားသည့် သူဖြစ်ပေသည်။ ယခုတွင် သင်တို့သည် ပြဿနာများကို ဖြေရှင်းရန် သမ္မာတရားကို ရှာဖွေနိုင်သလော။ အယူအဆများဖြစ်ပေါ်စေသည့် အရာတစ်ခုခုကို သင်တို့ ကြုံရသည့်အခါ၊ သို့မဟုတ် သင်တို့ ပြစ်မှားသည့်အခါ ထိုအရာကို ဖြေရှင်းရန် သမ္မာတရားကို သင်တို့ မည်သို့ ရှာဖွေသနည်း။ ဤအရာမျိုးနှင့်ဆိုင်သည့် မိမိ၏ အတွေ့အကြုံအကြောင်းကို မည်သူ ပြောဆိုနိုင်သနည်း။ (ကျွန်ုပ် ခေါင်းဆောင်ဖြစ်ခဲ့ချိန်တွင် လက်တွေ့ကျသည့် မည်သည့်အရာကိုမျှ ကျွန်ုပ် မလုပ်ဆောင်ခဲ့ပါ၊ ကျွန်ုပ်ကို အကောင်းမြင်စေသည့် အလုပ်တာဝန်များကိုသာ လုပ်ဆောင်ခဲ့ပြီး ဂုဏ်သိက္ခာနှင့် အဆင့်အတန်းအတွက် အမြဲ ကြိုးစားခဲ့သည်။ ဤအရာက အသင်းတော်၏ အလုပ်ကို နှောင့်ယှက်ကာ အဖျက်အမှောင့်လုပ်ခဲ့ပြီး ပြုပြင်ခြင်းကို ရင်ဆိုင်ရချိန်တွင် မိမိကိုယ်ကို မှန်ကြောင်းရှင်းပြရန် ကြိုးစားနေခဲ့သေးပြီး မှန်ကန်သည့် သုံးသပ်မှုနှင့် အသိ သို့မဟုတ် နောင်တနှင့် ပြောင်းလဲမှု မရှိခဲ့ပါ။ နောက်ပိုင်းတွင် အသင်းတော်က ကျွန်ုပ်ကို ဖြုတ်ချခဲ့သော်လည်း ကျွန်ုပ်၏ စိတ်နှလုံးက အာခံတတ်ကာ မကျေမနပ်ဖြစ်နေဆဲဖြစ်ပြီး အမြဲ ညည်းညူကာ အပျက်သဘောဆောင်ခြင်းကို ဖွင့်ထုတ်ခဲ့သည်။ သမ္မာတရားကို လုံးဝ လက်မခံခြင်းနှင့် ဘုရားသခင်ကို အတိုက်အခံ လုပ်ခြင်းအတွက် ခေါင်းဆောင်များက ကျွန်ုပ်ကို ပြုပြင်ခဲ့သည်။ ယင်းမှာ သူ၏စိတ်သဘောထားကို ပုန်ကန်ပြစ်မှားသည့် အရာတစ်ခုဖြစ်ပြီး ကျွန်ုပ် နောင်တမရသေးလျှင် ဖယ်ထုတ်ပစ်ကာ ဖယ်ရှားရှင်းလင်းခံရမည်ဖြစ်ကြောင်း ပြောပြခဲ့ကြသည်။ ထိုအချိန်တွင် သမ္မာတရားကို ကျွန်ုပ် နားမလည်ခဲ့သလို ဘုရားသခင်ကို ဆိုးရွားစွာ နားလည်မှုလွဲခဲ့သည်။ ဘုရားသခင်ကို မယုံကြည်ခဲ့ကြောင်း ကျွန်ုပ် လုံးဝ မပြောခဲ့သော်လည်း သူ့ကို ကျွန်ုပ် ပုန်ကန်ပြစ်မှားမိခဲ့ပြီးဖြစ်သဖြင့် သူက ကျွန်ုပ်ကို မုချ ကယ်တင်မည်မဟုတ်ဟု တွေးထင်ခဲ့သောကြောင့် ကျွန်ုပ် အလုပ်လုပ်ပေးခြင်းသာ လုပ်နေခဲ့သည်။ ထို့နောက်တွင် သမ္မာတရား လိုက်စားခြင်းကို ကျွန်ုပ် များစွာ အာရုံမစိုက်ခဲ့သကဲ့သို တစ်နေ့တွင် ဘုရားသခင်၏ မိတ်သဟာယကို ကျွန်ုပ် ကြားသည့်အခါမှသာ နောက်ဆုံးတွင် ကျွန်ုပ် ပြောင်းလဲသွားခဲ့ခြင်း ဖြစ်သည်။) သင် ပြောင်းလဲသွားသည့်နောက်တွင် လက်တွေ့လုပ်ဆောင်မှု လမ်းကြောင်းမှန် ရှိခဲ့သလော။ အလားတူ အမှုအရာ တစ်ဖန်ဖြစ်ပျက်လျှင် သင် မည်သည့်အရာကို လုပ်ဆောင်မည်နည်း။ (ယခုအချိန်တွင် ဤကဏ္ဍအတွက် လက်တွေ့လုပ်ဆောင်မှု လမ်းကြောင်းတစ်ခု ကျွန်ုပ်တွင် မရှိပါ။) အမှန်တွင် ဤပြဿနာအားလုံးကို သမ္မာတရားဖြင့် ဖြေရှင်းနိုင်ပေသည်။ လူတို့သည် ဘုရားသခင်နှင့်ပတ်သက်သည့် ၎င်းတို့၏ အထင်အမြင်လွဲမှားမှုများကို ဖြေရှင်းလိုလျှင် တစ်ဖက်တွင် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို သိမြင်ရမည်ဖြစ်ပြီး ၎င်းတို့ ပြုလုပ်ခဲ့သော အမှားများ၊ ၎င်းတို့ လျှောက်လှမ်းခဲ့သော လမ်းလွဲများ၊ ၎င်းတို့၏ ပြစ်မှားခြင်းများနှင့် ပေါ့ဆမှုများကို စိတ်ဖြာလေ့လာပြီး သိမြင်ရမည်ဖြစ်သည်။ ဤနည်းဖြင့်သာ ၎င်းတို့သည် မိမိတို့၏ သဘာဝကို ရှင်းလင်းစွာ မြင်နိုင်မည်ဖြစ်ပြီး သိမြင်နိုင်မည်ဖြစ်သည်။ ထို့အပြင် ၎င်းတို့သည် အဘယ်ကြောင့် မှားယွင်းသော လမ်းကြောင်းကို လျှောက်လှမ်းသည်ကိုလည်းကောင်း၊ သမ္မာတရား စည်းမျဉ်းများကို ချိုးဖောက်သည့် အရာများစွာကို အဘယ်ကြောင့် ပြုလုပ်သည်ကိုလည်းကောင်း၊ ဤလုပ်ရပ်များ၏ သဘောသဘာဝမှာ အဘယ်အရာဖြစ်သည်ကိုလည်းကောင်း ရှင်းလင်းစွာ မြင်တွေ့ရမည်ဖြစ်သည်။ ထို့အပြင် ၎င်းတို့အတွက် ဘုရားသခင်၏ ရည်ရွယ်ချက်များနှင့် တောင်းဆိုချက်များမှာ အတိအကျအားဖြင့် အဘယ်အရာ ဖြစ်သည်ကိုလည်းကောင်း၊ ဘုရားသခင်၏ တောင်းဆိုချက်များအတိုင်း ပြုမူရန် ၎င်းတို့ အဘယ်ကြောင့် အမြဲ မစွမ်းဆောင်နိုင်သည်ကိုလည်းကောင်း၊ ကိုယ်တော်၏ ရည်ရွယ်ချက်များကို အဘယ်ကြောင့် အစဉ်သဖြင့် ဆန့်ကျင်ပြီး ၎င်းတို့ နှစ်သက်သည့်အရာကို ပြုလုပ်ကြသည်ကိုလည်းကောင်း ၎င်းတို့ နားလည်ရမည်ဖြစ်သည်။ ဤအရာများကို ဘုရားသခင်ရှေ့ ယူဆောင်ကာ ဆုတောင်းလော့၊ ယင်းတို့ကို ရှင်းလင်းစွာ နားလည်လော့၊ ပြီးလျှင် သင်၏ အခြေအနေကို သင် ပြောင်းလဲနိုင်သည်၊ သင်၏ တွေးခေါ်မှုအလေ့အထကို ပြောင်းလဲကာ ဘုရားသခင်အပေါ် သင်၏ အထင်လွဲမှုကို ဖြေရှင်းနိုင်သည်။ လူအချို့သည် မည်သည့်အရာကို လုပ်ဆောင်သည်ဖြစ်စေ မသင့်လျော်သည့် ရည်ရွယ်ချက်များ အမြဲ ထားရှိကြသည်၊ ဆိုးယုတ်သည့် စိတ်ကူးများ အမြဲရှိကြပြီး ၎င်းတို့၏အတွင်းပိုင်း အခြေအနေ မှန်ကန်ခြင်း ရှိမရှိဆိုသည်ကို မဆန်းစစ်နိုင်ကြသကဲ့သို့ ဘုရားနှုတ်ကပတ်တော်များအတိုင်း ထိုအရာကို မသိမြင်နိုင်ကြချေ။ ဤလူများသည် နားဝေတိမ်တောင်ဖြစ်ကြ၏။ နားဝေတိမ်တောင် ဖြစ်သည့် သူတစ်ဦး၏ အသိသာဆုံး စရိုက်လက္ခဏာများထဲမှ တစ်ခုမှာ မကောင်းသည့်အရာတစ်ခုကို လုပ်ဆောင်မိသည့်နောက်တွင် ပြုပြင်ခြင်းကို ရင်ဆိုင်ရသည့်အခါ စိတ်ပျက်အားလျော့ခြင်း၏ လွှမ်းမိုးမှုကို ခံစားရပြီး ၎င်းတို့ ဇာတ်သိမ်းပြီဖြစ်ကာ ကယ်တင်မခံရနိုင်ဟု သတ်မှတ်လျက် ဆက်လက် အပျက်သဘောဆောင်နေကြခြင်း ဖြစ်သည်။ ဤသည်မှာ နားဝေတိမ်တောင်ဖြစ်သည့် သူတစ်ဦး၏ သနားဖွယ်အကောင်းဆုံး အပြုအမူ မဟုတ်လော။ ၎င်းတို့သည် ဘုရားနှုတ်ကပတ်တော်အတိုင်း မိမိတို့ကိုယ်ကို ပြန်မသုံးသပ်နိုင်ကြသကဲ့သို့ အခက်အခဲများနှင့် ရင်ဆိုင်ရသည့်အခါ ပြဿနာကို ဖြေရှင်းရန် သမ္မာတရားကို မရှာဖွေနိုင်ကြချေ။ ဤသည်မှာ အလွန် နားဝေတိမ်တောင်ဖြစ်ခြင်း မဟုတ်လော။ စိတ်ပျက်အားလျော့ခြင်း၏ လွှမ်းမိုးမှုကို ခံစားရခြင်းသည် ပြဿနာများကို ဖြေရှင်းနိုင်သလော။ အပျက်သဘောဆောင်ခြင်းတွင် အမြဲ ရုန်းကန်ခြင်းက ပြဿနာများကို ဖြေရှင်းပေးနိုင်သလော။ လူတို့အနေဖြင့် အမှားတစ်ခု လုပ်မိလျှင် သို့မဟုတ် ပြဿနာတစ်ခုရှိလျှင် ထိုအရာကို ဖြေရှင်းရန် သမ္မာတရား ရှာဖွေသင့်သည်ကို နားလည်သင့်ကြ၏။ ၎င်းတို့အနေဖြင့် မကောင်းမှုကို အဘယ်ကြောင့် ၎င်းတို့ ကျူးလွန်မိကြသည်၊ ထိုသို့လုပ်ဆောင်ရာတွင် ၎င်းတို့၏ ရည်ရွယ်ချက်နှင့် စမှတ်က မည်သည့်အရာဖြစ်သည်၊ ထိုအရာကို အဘယ်ကြောင့် ၎င်းတို့ လုပ်ဆောင်လိုပြီး ၎င်းတို့၏ ရည်မှန်းချက်က မည်သည့်အရာ ဖြစ်သည်ဆိုသည်နှင့် တစ်စုံတစ်ဦးက ၎င်းတို့အား ထိုအရာကို လုပ်ဆောင်ရန် အားပေး၊ စေ့ဆော်ခြင်း သို့မဟုတ် အထင်အမြင်မှားစေခြင်း ရှိမရှိ သို့မဟုတ် ထိုအရာကို တမင်သက်သက် ၎င်းတို့ လုပ်ဆောင်ခဲ့သည်လောဆိုသည်တို့ကို ဦးစွာ ပြန်လည်သုံးသပ်ကာ နားလည်ရန် လိုအပ်သည်။ ဤမေးခွန်းများကို ပြန်လည်သုံးသပ်ကာ ရှင်းလင်းစွာ နားလည်ရမည်ဖြစ်ပြီး ထို့နောက်တွင် မည်သည့်အမှားများ ၎င်းတို့ ပြုလုပ်မိကာ မိမိတို့ကိုယ်တိုင်က မည်သည့်အရာများ ဖြစ်သည်ဆိုသည်ကို ၎င်းတို့ သိနိုင်ကြလိမ့်မည်။ သင်၏ မကောင်းမှုပြုခြင်း၏ အနှစ်သာရကို သင် သတိမပြုမိနိုင်လျှင် သို့မဟုတ် ထိုအရာမှ သင်ခန်းစာတစ်ခု မသင်ယူနိုင်လျှင် ပြဿနာကို ဖြေရှင်းမရနိုင်ပေ။ များစွာသောလူတို့သည် မကောင်းသည့်အရာများ လုပ်ဆောင်ကြပြီး မိမိတို့ကိုယ်ကို မည်သည့်အခါတွင်မျှ ပြန်မသုံးသပ်ကြပေ။ ထို့ကြောင့် ထိုသို့သောလူများသည် အမှန်တကယ် တစ်ကြိမ်တစ်ခါမျှ နောင်တရနိုင်ကြသလော။ ၎င်းတို့၏ ကယ်တင်ခြင်းအတွက် မျှော်လင့်ချက်တစ်ခုတလေ ရှိသလော။ လူသားမျိုးနွယ်သည် စာတန်၏ သားသမီးများဖြစ်ပြီး ဘုရားသခင်၏ စိတ်သဘောထားကို ၎င်းတို့ ပုန်ကန်ပြစ်မှားမိသည်ဖြစ်စေ၊ မပြစ်မှားသည်ဖြစ်စေ ၎င်းတို့၏ သဘာဝအနှစ်သာရက အတူတူပင် ဖြစ်သည်။ ၎င်းတို့အနေဖြင့် မိမိတို့ကိုယ်ကို ပြန်လည်သုံးသပ်ကာ မိမိတို့ကိုယ်ကို သာ၍ သိရှိလာသင့်သည်၊ ဘုရားသခင်ကို မည်သည့်အတိုင်းအတာထိ ၎င်းတို့ ပုန်ကန်ကာ အတိုက်အခံ လုပ်မိသည်ဆိုသည်နှင့် သမ္မာတရားကို ၎င်းတို့ လက်ခံနိုင်ကာ လက်တွေ့လုပ်ဆောင်နိုင်ဆဲ ရှိမရှိဆိုသည်တို့ကို ရှင်းလင်းစွာ မြင်သင့်သည်။ ဤအရာကို ၎င်းတို့ ရှင်းလင်းစွာ မြင်လျှင် ၎င်းတို့ မည်မျှ အန္တရာယ်ရှိသည်ကို သိကြလိမ့်မည်။ အမှန်တွင် ၎င်းတို့၏ သဘာဝ အနှစ်သာရများအရ ဖောက်ပြန်ပျက်စီးသော လူသားများအားလုံးတွင် အန္တရာယ်ရှိပေသည်။ ၎င်းတို့အတွက် သမ္မာတရားကို လက်ခံရန် အားထုတ်မှုများစွာ လိုအပ်ပြီး မလွယ်ကူပေ။ လူအချို့သည် မကောင်းမှုကို ကျူးလွန်ကာ မိမိတို့၏ သဘာဝ အနှစ်သာရကို ထုတ်ဖော်ပြပြီးဖြစ်စဉ်တွင် အချို့မှာ မကောင်းမှုကို မကျူးလွန်သေးသော်လည်း အခြားသူများထက် မလွဲမသွေ များစွာ ပိုကောင်းခြင်းမျိုး မဟုတ်ချေ။ ထိုသို့လုပ်ဆောင်ရန် ၎င်းတို့တွင် အခြေအနေ သို့မဟုတ် အခွင့်အရေး မရှိကြသေးခြင်းသာ ဖြစ်သည်။ သင့်ထံတွင် ဤပြစ်မှားမှုများ ရှိသည့်အတွက် ယခုတွင် မည်သည့် သဘောထားရှိသင့်သည်၊ ဘုရားသခင်၏ ရှေ့တွင် မည်သည့်အရာကို ဖြစ်ကြောင်းကုန်စင် ပြောပြသင့်သည်ဆိုသည်နှင့် ဘုရားသခင်က မည်သည့်အရာ မြင်လိုသည်ဆိုသည်တို့ကို သင်၏ စိတ်နှလုံးတွင် ရှင်းလင်းနေရမည်ဖြစ်သည်။ ဤအရာများကို ဆုတောင်းခြင်းနှင့် ရှာဖွေခြင်းမှတစ်ဆင့် သင် အဖြေရှာရမည်။ ထို့နောက်တွင် အနာဂတ်၌ မည်သို့ လိုက်စားသင့်သည်ဆိုသည်ကို သင် သိရှိလိမ့်မည်ဖြစ်ကာ အတိတ်တွင် သင် ပြုလုပ်ခဲ့သည့် အမှားများ၏ လွှမ်းမိုးခြင်း သို့မဟုတ် ဘောင်ခတ်ခြင်းကို ခံရတော့မည် မဟုတ်ပေ။ ရှေ့ဆက် လမ်းကြောင်းကို သင် လျှောက်ရမည်ဖြစ်ပြီး သင် ထမ်းဆောင်သင့်သည့်အတိုင်း သင်၏ တာဝန်ကို ထမ်းဆောင်ကာ စိတ်ပျက်အားလျော့ခြင်း၏ လွှမ်းမိုးမှုကို မခံစားရတော့ပေ။ အပျက်သဘောဆောင်ခြင်းနှင့် နားလည်မှုလွဲခြင်းမှ သင် အပြည့်အဝ ရုန်းထွက်လွတ်မြောက်ရမည်။ တစ်နည်းအားဖြင့် ယခု သင်၏ တာဝန်ကို ထမ်းဆောင်နေခြင်းသည် သင်၏ အတိတ်က ပြစ်မှားမှုများနှင့် ပေါ့ဆမှုများကို ပြုပြင်ရန်အတွက် ဖြစ်သည်။ ဤသည်မှာ အပျက်သဘောဆောင်သော လုပ်နည်းကိုင်နည်းဖြစ်ပြီး သိပ်လိုလားအပ်ခြင်း မရှိပေ၊ သို့သော် ဤသည်မှာ အနည်းဆုံး သင်ထံတွင် ရှိသင့်သည့် စိတ်ဓာတ်ဖြစ်သည်။ နောက်တစ်နည်းအားဖြင့် သင်သည် အပြုသဘောဆောင်စွာနှင့် တက်ကြွစွာ ပူးပေါင်းဆောင်ရွက်ရမည်၊ သင် ထမ်းဆောင်သင့်သည့်တာဝန်ကို ကောင်းစွာ ထမ်းဆောင်ရန်နှင့် သင်၏ တာဝန်နှင့် ဝတ္တရားများကို ကောင်းမွန်စွာ ဖြည့်ဆည်းရန် အစွမ်းကုန် လုပ်ဆောင်ရမည်ဖြစ်သည်။ ဤသည်မှာ ဖန်ဆင်းခံတစ်ဦး လုပ်ဆောင်သင့်သည့်အရာ ဖြစ်သည်။ သင့်ထံတွင် ဘုရားသခင်နှင့်ပတ်သက်၍ အယူအဆတစ်ခုခု ရှိသည်ဖြစ်စေ၊ ဖောက်ပြန်ပျက်စီးခြင်းကို သင်ထုတ်ဖော်သည်ဖြစ်စေ၊ သူ၏ စိတ်သဘောထားကို သင်ပုန်ကန်ပြစ်မှားသည်ဖြစ်စေ ဤအရာအားလုံးကို သင့်ကိုယ်သင် ဆင်ခြင်သုံးသပ်ခြင်းနှင့် သမ္မာတရားကို ရှာဖွေခြင်းတို့အားဖြင့် သင် ဖြေရှင်းရမည်။ သင်၏ ကျရှုံးမှုများမှ သင်ယူရမည်ဖြစ်ပြီး အပျက်သဘောဆောင်ခြင်း မှောင်ရိပ်မှ လုံးဝ ရုန်းထွက်လွတ်မြောက်ရမည်။ သမ္မာတရားကို သင် နားလည်ကာ လွတ်မြောက်သည်နှင့်တစ်ပြိုင်နက် မည်သည့် လူ၊ ဖြစ်ရပ် သို့မဟုတ် အမှုအရာ၏ ဘောင်ခတ်ခြင်းကို မခံရတော့သည်နှင့်တစ်ပြိုင်နက် ရှေ့ဆက်ရမည့် လမ်းကြောင်းကို လျှောက်ရန် ယုံကြည်ခြင်း ရှိလိမ့်မည်။ အကျိုးတရားအချို့နှင့် ဘဝတိုးတက်မှုအချို့ သင် ပြုလုပ်ပြီးကာ ဘုရားသခင်နှင့်ပတ်သက်၍ မည်သည့် အယူအဆမျှ မရှိတော့သည့်နောက်တွင် ဘုရားသခင်ကို ယုံကြည်မှု လမ်းကြောင်းမှန်ပေါ်သို့ သင် တဖြည်းဖြည်း တက်ရောက်လိမ့်မည်။

တစ်စုံတစ်ဦးသည် အတိတ်တွင် ပြစ်မှားကောင်း ပြစ်မှားမိပြီးဖြစ်နိုင်သည်၊ သို့မဟုတ် လမ်းလွဲပြီးဖြစ်နိုင်သည်၊ သို့သော် ၎င်းတို့သည် အမှန်တကယ်တွင် အလွန်တရာ စဉ်းလဲသော သို့မဟုတ် ဆိုးယုတ်သော လူအချို့ မဟုတ်ကြပေ။ ၎င်းတို့ အလွန် မာနထောင်လွှားကြခြင်းသာ ဖြစ်သည်။ အလွန်မာနထောင်လွှားကြသည်မှာ ၎င်းတို့သည် ဆင်ခြင်တုံတရား ကင်းမဲ့လာကြသည်၊ အထိန်းအကွပ်မဲ့လာကြပြီး မိမိတို့ကိုယ်ကို မထိန်းချုပ်နိုင်ကြသကဲ့သို့ ဘုရားသခင် ရွံရှာကာ စက်ဆုပ်သည့်အရာများနှင့် မိမိတို့ကိုယ်တိုင် မနှစ်မြို့စေသည့်အရာများကိုပင် လုပ်ဆောင်မိခဲ့ကြလေသည်။ သို့ရာတွင် ယခုထိတိုင် နောက်သို့လိုက်ပြီးသည့်နောက်တွင် ၎င်းတို့သည် တိုးတက်မှုအချို့ ပြုလုပ်ပြီးဖြစ်ရော့မည်။ နောက်ဆုံးတွင် ၎င်းတို့ ကျန်ရှိနိုင်ခြင်း ရှိမရှိဆိုသည်နှင့် ပတ်သက်လာသည့်အခါ ဘုရားသခင်သည် ဤအရာကို ၎င်းတို့၏လက်ရှိ အပြုအမူအပြင်၊ သူ့အပေါ်နှင့် ၎င်းတို့၏ တာဝန်အပေါ် ၎င်းတို့၏ လက်ရှိ သဘောထားအပေါ် အခြေခံ၍ သတ်မှတ်လိမ့်မည်ဖြစ်သည်။ တစ်စုံတစ်ဦးက “အတိတ်တွင် ဆိုးရွားသည့် ပြစ်မှားမှုများကို ကျွန်ုပ် ကျူးလွန်မိပြီးဖြစ်သော်လည်း နောက်ပိုင်းတွင် သမ္မာတရားကို ကျွန်ုပ် နားလည်လာခဲ့သည်။ ကျွန်ုပ်၏ ပြစ်မှားမှုများကို ကျွန်ုပ် အမှန်တကယ် နောင်တရသော်လည်း ယခု သမ္မာရားကို လက်တွေ့လုပ်ဆောင်လျှင်ပင် ထိုအရာများကို ကျွန်ုပ် ပြန်ရုပ်သိမ်း၍မရပါ။ ကျွန်ုပ် စွန်းထင်းသွားသကဲ့သို့ အမြဲ ခံစားရပြီး ဘုရားသခင်က ကျွန်ုပ်ကို အလိုရှိခြင်း ရှိမရှိ ကျွန်ုပ် စိတ်နှလုံးက မရှင်းလင်းပါ”ဟု ပြောကောင်းပြောနိုင်သည်။ ဤသည်မှာ ဘုရားသခင်က မဟုတ်ဘဲ သင်က မိမိကိုယ်ကို ထင်မြင်ချက်ပေးခြင်းဖြစ်သည်။ သင်၏ ထင်မြင်ချက်သည် ဘုရားသခင်၏ ထင်မြင်ချက်ကို ကိုယ်စားမပြုသကဲ့သို့ သင်၏ သဘောထားက သူ၏ သဘောထားကိုလည်း ကိုယ်စားမပြုပေ။ ဘုရားသခင်၏ သဘောထားက မည်သည့်အရာ ဖြစ်သည်ဆိုသည်နှင့် ဖောက်ပြန်ပျက်စီးသော လူသားတိုင်းနှင့် ကယ်တင်ခံရနိုင်သည့်သူများအပေါ် သူ၏ အခြေခံစည်းက မည်သည့်အရာဖြစ်သည်ဆိုသည်တို့ကို သင် နားလည်ရမည်။ ဤအရာနှင့်ပတ်သက်၍ သင်တို့ ရှင်းသလော။ ဘုရားသခင် ကြည့်သည့်အရာမှာ သမ္မာတရားကို လိုက်စားရာတွင် လူတစ်ဦး၏ သဘောထား၊ စိတ်ပိုင်းဖြတ်ခြင်းနှင့် သန္နိဋ္ဌာန်တို့ဖြစ်သည်။ ယခင်က သင် မည်သူဖြစ်ခဲ့သည်၊ သင်၏ ပြစ်မှားမှုများက မည်သည့်အရာ ဖြစ်ခဲ့သည်၊ သို့မဟုတ် သင် မည်မျှ အသုံးခံခဲ့သည်၊ ပေးခဲ့သည်၊ သို့မဟုတ် ဆင်းရဲဒုက္ခခံခဲ့သည်ဆိုသည်ကို သူ အရေးမစိုက်ပေ။ ဤအရာများကို ဘုရားသခင် မကြည့်ပေ။ တစ်စုံတစ်ဦးက ဘုရားသခင်ကို ယုံကြည်ပြီး ရှစ်ကြိမ်တိုင်တိုင် ထောင်ချခံရပြီး ဖြစ်သည်ဟု ပြောကောင်းပြောနိုင်ပြီး ဘုရားသခင်က “သင်နှင့်ပတ်သက်သည့် ဤအရာများကို ငါ မကြည့်ပါ။ ယခု သင် ပြုမူပုံ၊ သင့်အနေဖြင့် သမ္မာတရားကို လိုက်စားသည့် တစ်စုံတစ်ဦး ဟုတ်မဟုတ်၊ ထောင်ထဲရှိစဉ် သက်သေခံခြင်း ရှိမရှိ၊ မည်သည့်အရာများကို သင် ရရှိပြီးဖြစ်သည်၊ ဘုရားသခင်ကို သင် သိကျွမ်းခြင်း ရှိမရှိဆိုသည်နှင့် သမ္မာတရား စစ်မှန်မှုများထဲသို့ သင် ဝင်ရောက်ပြီးခြင်းရှိမရှိဆိုသည်တို့ကိုသာ ငါ ကြည့်သည်”ဟု ပြော၏။ ဤသည်မှာ ဘုရားသခင် အလိုရှိသည့် ရလဒ်ဖြစ်သည်။ လူအချို့က “ကျွန်ုပ် ပြစ်မှားကာ လမ်းလွဲပြီးဖြစ်သော်လည်း ယခု ဤအရာကို ကျွန်ုပ် သတိပြုမိကာ နက်ရှိုင်းသည့် ပြန်လည်သုံးသပ်မှုမှတစ်ဆင့် ကျွန်ုပ် နောင်တရရန် လိုလားလာကာ ဘုရားသခင်ကို ကျွန်ုပ် စိတ်ကျေနပ်အောင် လုပ်နိုင်ရန်၊ သူ၏ မေတ္တာကို ပြန်ဆပ်နိုင်ပြီး ကျွန်ုပ်၏ အတိတ် အမှားများအတွက် ထေမိအောင် လုပ်နိုင်ရန် ကျွန်ုပ်၏ တာဝန်ကို ကောင်းစွာ ထမ်းဆောင်ဖို့၊ ဝတ်ကျေတမ်းကျေ မလုပ်ရန်နှင့် အကောင်းဆုံး လုပ်ဆောင်ဖို့ ကျွန်ုပ် ခိုင်မာစွာ သန္နိဋ္ဌာန် ချပါသည်။ ကျွန်ုပ်၏ တာဝန်ကို ထမ်းဆောင်စဉ်တွင် သမ္မာတရားကို လိုက်စားကာ လက်တွေ့လုပ်ဆောင်လိုပါသည်။ ကျွန်ုပ် အားထုတ်ကြိုးပမ်းရုံသာ ကြိုးပမ်းမည်မဟုတ်၊ သို့မဟုတ် အလုပ်လုပ်ပေးခြင်းကို လုပ်ဆောင်ရုံ လုပ်ဆောင်မည်မဟုတ်၊ သမ္မာတရားကို လက်တွေ့လုပ်ဆောင်ရန်၊ လူသားပုံသဏ္ဌာန်ကို အသက်ရှင်နေထိုင်ပြီး ကျွန်ုပ်၏ တာဝန်ကို ကောင်းစွာ ထမ်းဆောင်ခြင်းအားဖြင့် ဘုရားသခင်ကို ဂုဏ်ပြုရန် ကျွန်ုပ် ကြိုးစားပါမည်”ဟု ပြောကြသည်။ ဤသဘောထားနှင့် ပတ်သက်၍ ဘုရားသခင်သည် သင်၏ ပြစ်မှားမှုများကို ကြည်လိမ့်ဦးမည်လော။ ကြည့်မည်မဟုတ်။ ထို့ကြောင့် သင့်အနေဖြင့် အတိတ် ပြစ်မှားမှုများ၏ ဘောင်ခတ်ခြင်း မခံရတော့ရန်အလို့ငှာ သင်၏ စိတ်နှလုံးတွင် ဤအရာ သေချာရမည်။ လူအချို့သည် အတိတ်မှ ပြစ်မှားမှုများ၏ ဘောင်ခတ်ခြင်းကို အမြဲခံရကာ “ဘုရားသခင်သည် သူ၏ စိတ်သဘောထားကို ပုန်ကန်ပြစ်မှားသည့် မည်သည့်အရာကိုမျှ အမှန်တကယ် မခွင့်လွှတ်နိုင်ပါ။ သူ၏ စိတ်နှလုံးသည် အချိန်ကြာမြင့်စွာကပင် ကျွန်ုပ်ကို ပစ်ပစ်ခါခါ ငြင်းပြီးဖြစ်ကာ ကျွန်ုပ်အတွက် သမ္မာတရား လိုက်စားရန်မှာ အချည်းနှီးဖြစ်သည်”ဟု တွေးထင်ကြသည်။ ဤသည်မှာ မည်သည့် သဘောထားမျိုး ဖြစ်သနည်း။ ဤသည်မှာ ဘုရားသခင်အပေါ် သံသယရှိခြင်းနှင့် အထင်လွဲခြင်းဟု ခေါ်သည်။ အမှန်တွင် ဘုရားသခင်၏ စိတ်သဘောထားကို ပုန်ကန်ပြစ်မှားသည့်အရာ တစ်ခုတလေကိုမျှ သင် မလုပ်ဆောင်မီတွင်ပင် သင်သည် သူ့အပေါ် မရိုသေသည့်၊ ဆီလျော်မှုမရှိသကဲ့သို့ ဝတ်ကျေတမ်းကျေဖြစ်သည့် သဘောထားတစ်ခု ရှိခဲ့ပြီး ဘုရားသခင်ကို ဘုရားသခင်အဖြစ် သင် သဘောမထားခဲ့ပေ။ လူတို့သည် မသိနားမလည်သည့် သို့မဟုတ် စိတ်လိုက်မာန်ပါပြုတတ်သည့် အခိုက်အတန့် တစ်ခုကြောင့် မိမိတို့၏ စာတန်ဆန်သော စိတ်သဘောထားများကို ထုတ်ဖော်မိကြပြီး ၎င်းတို့ကို ဆုံးမပဲ့ပြင်ရန် သို့မဟုတ် တားဆီးရန် မည်သူမျှမရှိလျှင် ပြစ်မှားမှုများ ကျူးလွန်မိကြလေသည်။ ၎င်းတို့၏ ပြစ်မှားမှုများက အကျိုးဆက်များဆီသို့ ဆိုက်ရောက်စေသည့်နောက်တွင် မည်သို့ နောင်တရရမည်ဆိုသည်ကို မသိကြသကဲ့သို့ နေမထိထိုင်မသာ ဖြစ်နေကြဆဲဖြစ်သည်။ ၎င်းတို့၏ အနာဂတ် အဆုံးသတ်နှင့် ခရီးပန်းတိုင်အကြောင်းကို ၎င်းတို့ စိုးရိမ်ကြပြီး “ငါ ဇာတ်သိမ်းပြီး ပျက်စီးသွားပြီဖြစ်သောကြောင့် ငါ့ကိုယ်ငါ မျှော်လင့်ချက်မဲ့သူအဖြစ်သာ သဘောထားလိုက်တော့မည်။ တစ်နေ့တွင် ဘုရားသခင်က ငါ့ကို အလိုမရှိသလို လုံးလုံးလျားလျား စက်ဆုပ်လျှင် အဆိုးရွားဆုံး ဖြစ်နိုင်သည့်အရာမှာ ငါ သေဆုံးခြင်းဖြစ်သည်။ ငါသည် ဘုရားစီစဉ်ညွှန်ကြားခြင်း၏ ပြုသမျှကို ခံသည်” ဟု တွေးလျက် ဤအရာများအားလုံးကို ၎င်းတို့ စိတ်နှလုံးများတွင် စွဲလမ်းနေကြလေသည်။ အပေါ်ယံတွင် ဘုရားစီစဉ်ညွှန်ကြားခြင်း၏ ပြုသမျှကို ခံသည့်အကြောင်းနှင့် သူ၏ အစီအစဉ်များနှင့် အချုပ်အခြာအာဏာတို့ကို ကျိုးနွံနာခံခြင်းအကြောင်း ၎င်းတို့ ပြောဆိုကြသော်လည်း ၎င်းတို့၏ တကယ့် အခြေအနေမှာ အဘယ်နည်း။ အတိုက်အခံလုပ်တတ်သည့်၊ စိတ်နှလုံးခိုင်မာသည့်၊ နောင်တရခြင်း မရှိသည့် အခြေအနေ ဖြစ်သည်။ နောင်တမရခြင်းသည် မည်သည့်အရာကို ဆိုလိုသနည်း။ “ဘုရားသခင်၏ ချီးမြှောက်ပြီး နှစ်သိမ့်သည့် နှုတ်ကပတ်တော်များသည် ငါ့အတွက် ရည်ရွယ်ခြင်း မဟုတ်ဘဲ အခြားလူများအတွက် ဖြစ်သည်။ ငါ့အတွက်မှာမူ ငါသည် ဇာတ်သိမ်းပြီ၊ မအောင်မြင်သူအဖြစ် သဘောထားခြင်း ခံရပြီ၊ အချည်းနှီးဖြစ်ပြီ၊ ဘုရားသခင်သည် အချိန်ကြာမြင့်စွာကပင် ငါ့အပေါ် လက်လျှော့ပြီးဖြစ်ကာ ငါ၏ အပြစ်ကို မည်သို့ ဝန်ချသည်ဖြစ်စေ၊ မည်သို့ ဆုတောင်းသည်ဖြစ်စေ၊ သို့မဟုတ် နောင်တဖြင့် မည်သို့ ငိုကြွေးသည်ဖြစ်စေ သူသည် ငါ့ကို နောက်ထပ် အခွင့်အရေး လုံးဝ ပေးလိမ့်မည် မဟုတ်”ဟု အမြဲတွေးလျက် ဘုရားသခင် ပြောသည့်အရာ တစ်ခုကိုမျှ ယုံကြည်ခြင်း သို့မဟုတ် လက်ခံခြင်းမရှိဘဲ မိမိတို့ကိုယ်ပိုင် စိတ်ကူးများကို ဆုပ်ကိုင်ထားသည်ဟု ဆိုလိုပေသည်။ ၎င်းတို့၏ စိတ်နှလုံးများတွင် ဘုရားသခင်ကို အကဲဖြတ်ကာ ကြိုတွက်သည့်အချိန်တွင် ဤသည်မှာ မည်သည့် သဘောထား ဖြစ်သနည်း။ ဝန်ခံခြင်းနှင့် နောင်တရခြင်း သဘောထားတစ်ခု ဖြစ်သလော။ မဟုတ်သည်မှာ သိသာပေသည်။ ဤသဘောထားမျိုးသည် စိတ်သဘောထားတစ်မျိုးကို ကိုယ်စားပြု၏၊ စိတ်နှလုံးခိုင်မာခြင်း၊ အလွန့်အလွန် စိတ်နှလုံးခိုင်မာခြင်း ဖြစ်၏။ အပြင်ပန်းအားဖြင့် ၎င်းတို့သည် မည်သူကိုမျှ နားထောင်ခြင်းမရှိဘဲ၊ အယူဝါဒတိုင်းကို နားလည်ကာ မည်သည့်အရာကိုမျှ လက်တွေ့လုပ်ဆောင်ခြင်းမရှိဘဲ အထူးသဖြင့် မိမိကိုယ်ကို မှန်သည်ဟု ယူမှတ်ပုံရကြသည်။ အမှန်တွင် ၎င်းတို့၌ စိတ်နှလုံးခိုင်မာသည့် စိတ်သဘောထားတစ်ခု ရှိကြလေသည်။ ဘုရားသခင်၏ ရှုထောင့်အမြင်မှကြည့်လျှင် စိတ်နှလုံးခိုင်မာခြင်းသည် ကျိုးနွံနာခံမှုလော၊ သို့မဟုတ် ပုန်ကန်မှုလော။ ပုန်ကန်မှုဖြစ်သည်မှာ သိသာပေသည်။ သို့ရာတွင် ၎င်းတို့သည် “ဘုရားသခင်ကို ကျွန်ုပ် အလွန်တရာ ချစ်လေ့ရှိခဲ့သော်လည်း ကျွန်ုပ် ပြုမိသည့် သေးငယ်သော အမှားတစ်ခုကိုပင် သူက လက်မလွှတ်နိုင်သလို ယခုတွင် ကျွန်ုပ်၏ အဆုံးသတ်သည် ဆုံးရှုံးသွားပြီဖြစ်သည်။ ဘုရားသခင်သည် ကျွန်ုပ်ကဲ့သို့သော လူတို့အပေါ် အဆုံးအဖြတ် စီရင်ပြီးဖြစ်သည်။ ကျွန်ုပ်သည် ပေါလုဖြစ်ပါသည်”ဟူ၍ အလွန်မတရားခံရပြီး ဖြစ်သည်ဟု ခံစားကြလေသည်။ သင်သည် ပေါလုဖြစ်ကြောင်း ဘုရားသခင် ပြောခဲ့သလော။ ထိုသို့ ဘုရားသခင် မပြောခဲ့ပေ။ သင်သည် ပေါလုဖြစ်သည်ဟု သင် ပြောသည်။ ဤအပြောအဆိုသည် မည်သည့်နေရာမှ လာသနည်း။ သင်သည် ဘုရားသခင်၏ ဒဏ်ခတ်ခြင်းခံရမည်၊ အပြစ်ဒဏ်ပေးခြင်းနှင့် ငရဲသို့ပို့ခြင်းခံရမည်ဟု သင် ပြောသည်။ ဤအဆုံးသတ်နှင့်ပတ်သက်၍ မည်သူ ဆုံးဖြတ်ခဲ့သနည်း။ ဘုရားသခင်က သူ၏ အမှုတော် ပြီးပြည့်စုံသည့်အခါ ငရဲသို့ သင် အပို့ခံရမည်ဖြစ်ကြောင်းနှင့် ကောင်းကင်နိုင်ငံတော်ထဲသို့ သင် မဝင်ရောက်နိုင်ကြောင်း မည်သည့်အခါတွင်မျှ မပြောခဲ့သည်နှင့်အမျှ ထိုအဆုံးသတ်ကို သင့်ဘာသာ ဆုံးဖြတ်ခဲ့သည်မှာ သိသာပေသည်။ သူသည် သင့်ကို ပစ်ပစ်ခါခါငြင်းသည်ဟု ဘုရားသခင် မပြောသရွေ့ သင့်ထံတွင် သမ္မာတရား လိုက်စားရန် အခွင့်အရေးနှင့် လုပ်ပိုင်ခွင့်ရှိပြီး ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို သင် ဤအတိုင်း ခံယူသင့်ပေသည်။ ဤသည်မှာ သမ္မာတရားနှင့် ဘုရားသခင်၏ ကယ်တင်ခြင်းကို ခံယူခြင်းနှင့် စစ်မှန်သော နောင်တတရားနှင့်ဆိုင်သည့် သဘောထားဖြစ်သည်နှင့်အမျှ သင်သည် ဤသဘောထားမျိုး ရှိရမည်ဖြစ်သည်။ သင်သည် သင်၏ကိုယ်ပိုင် အယူအဆများ၊ စိတ်ကူးများနှင့် အထင်လွဲမှုများကို အမြဲ ဖက်တွယ်သည်။ သင်သည် ဤအရာများနှင့် ပြည့်ကာ လွှမ်းမိုးခံရနှင့်ပြီးဖြစ်သကဲ့သို့ ဘုရားသခင်က သင့်ကို ကယ်တင်မည်မဟုတ်ဟုပင် ဆုံးဖြတ်ပြီးဖြစ်ကာ ထို့နောက်တွင် သင်၏ တာဝန်ကို ထမ်းဆောင်ခြင်း ဖြစ်စဉ်တစ်လျှောက်တွင် ဝတ်ကျေတမ်းကျေ ဖြစ်သော စိတ်ဓာတ်၊ မိမိကိုယ်ကို မျှော်လင့်ချက်မဲ့သူအဖြစ် သဘောထားသည့် စိတ်ဓာတ်၊ အပျက်သဘောဆောင်ပြီး မတက်ကြွသည့် စိတ်ဓာတ်တစ်ခု၊ တစ်ရက်တာအတွက်သာ ရှင်သန်ခြင်း စိတ်ဓာတ်၊ ဖြစ်သလိုလုပ်သည့် စိတ်ဓာတ်တစ်ခု ထားရှိပြီးဖြစ်သည်။ သမ္မာတရားကို သင် ရရှိနိုင်သလော။ ဤစိတ်နေစိတ်ထားဖြင့် သမ္မာတရားကို သင် ရရှိနိုင်လိမ့်မည် မဟုတ်သကဲ့သို့ သင် ကယ်တင်ခံရလိမ့်မည် မဟုတ်။ ထိုသို့သော လူတစ်ဦးသည် သနားဖွယ်ဖြစ်သည် မဟုတ်လော။ (သနားဖွယ်ဖြစ်ပါသည်။) မည်သည့်အရာက ၎င်းတို့ကို သနားဖွယ်ဖြစ်စေသနည်း။ မသိနားမလည်မှုကြောင့် ဖြစ်ပေသည်။ အမှုအရာများ ဖြစ်ပျက်သည့်အခါ ၎င်းတို့သည် သမ္မာတရားကို မရှာဖွေကြဘဲ အမြဲ လေ့လာကာ မှန်းဆကြပြီး ၎င်းတို့၏ အခြေအနေနှင့်ပတ်သက်၍ မည်သည့်အရာ ပြောဆိုထားသည်၊ ဘုရားသခင်၏ သဘောထားက မည်သည့်အရာဖြစ်သည်၊ သူ မည်သို့ စီရင်ဆုံးဖြတ်သည်ဆိုသည်နှင့် ၎င်းတို့၏ အဆုံးသတ်က မည်သည့်အရာ ဖြစ်လိမ့်မည်ဆိုသည်တို့ကို မြင်ရန် ဘုရားနှုတ်ကပတ်တော်များထဲသို့ပင် လေ့လာဖော်ထုတ်လိုကြပြီး ဤအရာအားဖြင့် ထိုကိစ္စ၏ ရလဒ်သည် မည်သည့်အရာဖြစ်မည်ကို ဆုံးဖြတ်ကြသည်။ ဤချဉ်းကပ်နည်းသည် သမ္မာတရားကို ရှာဖွေခြင်းဖြစ်သလော။ မုချ မဟုတ်ပေ။ ၎င်းတို့သည် အပျက်သဘောဆောင်ခြင်းတွင် အသက်ရှင်ရင်း ဘုရားသခင်၏ ရှုတ်ချခြင်းနှင့် ကျိန်ခြင်းအမင်္ဂလာ နှုတ်ကပတ်တော်များသည် ၎င်းတို့၏ အာရုံကို စိုးမိုးလျက်ရှိကြသည်။ ယင်းမှာ နုနယ်ခြင်း၊ အားနည်းခြင်းနှင့် အပျက်သဘောဆောင်ခြင်း ဖြစ်ပုံရသော်လည်း အမှန်တွင် အတိုက်အခံလုပ်ခြင်းတစ်မျိုး ဖြစ်သည်။ အတိုက်အခံလုပ်ခြင်း နောက်ကွယ်မှ စိတ်သဘောထားမှာ အဘယ်နည်း။ စိတ်နှလုံးခိုင်မာခြင်း ဖြစ်သည်။ ဘုရားသခင်၏ အမြင်တွင် ဤစိတ်နှလုံးခိုင်မာခြင်းမျိုးသည် ပုန်ကန်ခြင်းတစ်မျိုး ဖြစ်ပြီး ဘုရားသခင် အရွံမုန်းဆုံးသောအရာ ဖြစ်သည်။ ဘုရားသခင်က သင့်ကို မကယ်တင်လိုလျှင် အဘယ်ကြောင့် အလွန်များသည့် သမ္မာတရားများကို သင့်အား သူ ပြောမည်နည်း၊ အလွန်များသည့် လက်တွေ့လုပ်ဆောင်မှု လမ်းကြောင်းများကို သင့်အား အဘယ်ကြောင့် ပေးမည်နည်း၊ သို့မဟုတ် ထိုမျှ ရိုးသားစစ်မှန်သည့် စကားများဖြင့် သင့်ကို အဘယ်ကြောင့် တိုက်တွန်းမည်နည်း။ သို့တိုင် ဘုရားသခင်က သင့်ကို ကယ်တင်မည်မဟုတ်ဟု သင် ပြောဆဲဖြစ်သည်။ ဤအတွက် အခြေခံအကြောင်းရင်းမှာ အဘယ်နည်း။ လူတို့ နောင်တရဖို့ ဘုရားသခင်၏ စိတ်နှလုံးက အမြဲ မျှော်လင့်သော်လည်း မိမိတို့ကိုယ်ကို အခွင့်အရေးတစ်ခုပင် မပေးကြသည်မှာ လူများဖြစ်သည်။ ဤတွင် ပြဿနာမှာ အဘယ်နည်း။ လူသား သဘာဝက အလွန်လှည့်ဖြားတတ်ခြင်း ဖြစ်သည်။ လူတို့သည် ဘုရားသခင် သို့မဟုတ် သူ၏ နှုတ်ကပတ်တော်များကို မယုံကြည်ကြသကဲ့သို့ ဤသည်မှာ သူ့ကို ၎င်းတို့ ဆက်ဆံသည့် သဘောထား ဖြစ်သည်။ တစ်စုံတစ်ဦးက “ဘုရားသခင်သည် သစ္စာရှိပြီး သူ၏ နှုတ်ကပတ်တော်များအတွင်းတွင် တရားစီရင်ခြင်း၊ ဖော်ထုတ်ခြင်း၊ ရှုတ်ချခြင်း၊ ကျိန်ခြင်းအမင်္ဂလာများ၊ သနားကရုဏာနှင့် ခွင့်လွှတ်ခြင်းတို့ ရှိသည်။ ဤစကားများအားလုံးက ဘုရားသခင်၏ စိတ်သဘောထားကို ကိုယ်စားပြုကြောင်း ကျွန်ုပ် သိသော်လည်း၊ မည်သည့်အရာသည် ကျွန်ုပ်၏ အခြေအနေကို ရည်ရွယ်ကြောင်းကို ကျွန်ုပ် မသိပါ။ ဘုရားသခင်၏ ရှုတ်ချခြင်းနှင့် ကျိန်ခြင်းအမင်္ဂလာစကားများက ကျွန်ုပ်အတွက် ရည်ရွယ်သော်လည်း သူ၏ ကောင်းချီးနှင့် အသိအမှတ်ပြုခြင်း စကားများက သမ္မာတရားကို လိုက်စားသူများအတွက် ရည်ရွယ်သည်ဟု ကျွန်ုပ် အမြဲ ခံစားရသည်။ မည်သို့ဆိုစေ၊ ကျွန်ုပ် ဇာတ်သိမ်းပြီဖြစ်သည်”ဟု ပြောကောင်းပြောပေမည်။ ၎င်းတို့သည် အစမှ အဆုံးထိ မိမိကိုယ်ကို ယုံကြည်မှုလွန်ကဲသော ဤသဘောထားမျိုးရှိကြပြီး ဘုရားသခင်က ၎င်းတို့ကို ကယ်တင်မည်မဟုတ်ဟု ပြောဆိုရန် ဆင်ခြေတစ်ခုအဖြစ် ဤအရာကို အသုံးပြုကြလေသည်။ ၎င်းတို့က “ကိုယ်တော် ကျွန်ုပ်ကို ကယ်တင်မည်မဟုတ်မှတော့ ကျွန်ုပ်သည်လည်း ကျွန်ုပ်၏ တာဝန်ကို ထမ်းဆောင်ရာတွင် ဝတ်ကျေတမ်းကျေသာ လုပ်ဖြစ်မည်။ ကျွန်ုပ်ကို မည်သည့်ဆုလာဘ်မျှ ကိုယ်တော်မပေးလျှင် အဘယ်ကြောင့် ကျွန်ုပ် အလုပ်ကြိုးစားသင့်သနည်း”ဟု စဉ်းစားကြလိမ့်မည်။ ၎င်းတို့၏ စိတ်ဓာတ် ပြောင်းလဲကာ မလျော်မကန် ဖြစ်လာကြသည်။ ၎င်းတို့သည် သမ္မာတရားကို လက်မခံကြဘဲ ဘုရားသခင်ကို ဆန့်ကျင်ကာ ဖက်ပြိုင်ရန် မိမိတို့ကိုယ်ပိုင် ရည်ရွယ်ချက်များ၊ အပျက်သဘောဆောင်သော အခြေအနေနှင့် လူသား စိတ်ကူးများ၊ မှန်းဆချက်နှင့် ဆင်ခြေများကို ယူဆောင်လာကြသည်။ ၎င်းတို့သည် သမ္မာတရားကို ရှာဖွေခြင်း သို့မဟုတ် မိတ်သဟာယပြုခြင်းကို စိတ်ဝင်စားခြင်းမရှိသကဲ့သို့ ထိုသမ္မာတရားကို လက်တွေ့လုပ်ဆောင်ခြင်း သို့မဟုတ် ရိုးသားသော လူတစ်ဦးဖြစ်ခြင်းကို ဂရုမစိုက်ဘဲ အပျက်သဘောဆောင်ခြင်းတွင် အသက်ရှင်ကြသည်။ ထိုသမ္မာတရားအပေါ် ရှောင်လွှဲသော သဘောထားတစ်ခု ခံယူကြပြီး ယခုတွင်ပင် မနိုးထကြသေးဘဲ အပျက်သဘောဆောင်သည့် အခြေအနေတစ်ခုတွင် အသက်ရှင်ကြဆဲဖြစ်သည်။ ဤလူစားမျိုးများသည် သနားဖွယ်အကောင်းဆုံး ဖြစ်သည်ဟု ဘုရားသခင်က ပြောဆို၏။ အစမှ အဆုံးထိ ဘုရားသခင်နှင့် ဖက်ပြိုင်သည်မှာ အမြဲပင် လူများဖြစ်သည်၊ သူနှင့်ပတ်သက်၍ မှန်းဆကာ အထင်လွဲပြီး ၎င်းတို့၏ လူသား အယူအဆများနှင့် စိတ်ကူးများမှတစ်ဆင့် မိမိတို့ကိုယ်ကို အပျက်သဘောဆောင်ခြင်းထဲရောက်အောင် ညှဉ်းဆဲသည်မှာ လူများပင် ဖြစ်သည်။ ၎င်းတို့သည် ဘုရားသခင်နှင့် ကင်းကွာလာကြသည့်တိုင် အနည်းငယ်မျှပင် ပြောင်းလဲခြင်းမရှိဘဲ သူ့ကို အသုံးချကာ သူနှင့် အပေးအယူလုပ်လိုကြဆဲဖြစ်သည်။ ဤသည်မှာ ကိုယ့်ဒုက္ခကိုယ်ရှာခြင်း မဟုတ်လော။ ထိုအရာမှာ ၎င်းတို့သည် “ကြီးမားသည့် စားပွဲတော်တွင် အစာငတ်ခံကြသည်”ဟု တေးသီချင်းစာသားများက ပြောသည့်အတိုင်းသာ ဖြစ်သည်။ ဤသည်မှာ သနားဖွယ်အကောင်းဆုံး ဖြစ်၏။ ဘုရားသခင်သည် လူ့အပေါ် အလျှံပယ် ပေးသနားသော်လည်း လူက ကွဲနေသည့် ပန်းကန်လုံးဖြင့် တောင်းစားနေဆဲဖြစ်သည်။ ဤသည်မှာ ဆင်းရဲဒုက္ခခံထိုက်သည့် သူတောင်းစားတစ်ဦး ဖြစ်သည် မဟုတ်လော။

အစဦးမှစ၍ သင်တို့တစ်ဦးစီသည် သမ္မာတရားကို လိုက်လျှောက်ရမည်ဟု သင်တို့ကို ငါ မကြာခဏ တိုက်တွန်းခဲ့ပြီးဖြစ်သည်။ ထိုသို့ပြုရန် အခွင့်အရေးရှိနေသရွေ့ လက်မလျှော့လေနှင့်။ သမ္မာတရားကို လိုက်လျှောက်ခြင်းဟူသည် လူတစ်ဦးစီ၏ တာဝန်သိစိတ်၊ တာဝန်ဝတ္တရားနှင့် အလုပ်တာဝန်ဖြစ်ပြီး လူတစ်ဦးစီ လျှောက်သင့်သော လမ်းကြောင်းဖြစ်သည့်အပြင် ကယ်တင်ခြင်းခံရမည့်သူအားလုံး လျှောက်ရမည့်လမ်းကြောင်းလည်း ဖြစ်သည်။ သို့တစေ ဤအရာကို မည်သူမျှ အရေးမစိုက်ကြပေ၊ ယင်းကို အရေးပါသောကိစ္စအဖြစ် မည်သူမျှ မစဉ်းစားဘဲ အချည်းနှီးစကားသက်သက်အဖြစ် ယုံကြည်ကြပြီး လူတစ်ဦးစီက မိမိတို့အလိုရှိသည့် အရာကိုသာ စဉ်းစားနေကြသည်။ အစဦးမှစ၍ ယနေ့တိုင်အောင် ဘုရားနှုတ်ကပတ်တော်များကို မိမိတို့၏လက်ကြားထဲ၌ ဆုပ်ကိုင်ထားပြီး ဖတ်သောသူများ၊ တရားဒေသနာများကို နားထောင်သောသူများ၊ မိမိတို့၏ တာဝန်များကို ထမ်းဆောင်စဉ်၌ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းအပြင် သူ၏ လမ်းပြမှုကို လက်ခံခဲ့ပြီးဟန်တူသော သူများအားလုံး မြောက်မြားစွာ ရှိနေသော်လည်း အမှန်တွင် လူသားနှင့် ဘုရားသခင်ကြားမှ ဆက်ဆံရေးမှာ အခြေမခိုင်ဘဲ လူတို့အားလုံးက မိမိတို့၏ စိတ်ကူးစိတ်သန်းများ၊ အယူအဆများ၊ နားလည်လွဲမှားမှုများနှင့် ထင်မြင်ချက်များဖြင့် အသက်ရှင်နေထိုင်ကြသည့်အပြင် နေ့စဉ် သံသယနှင့် အပျက်သဘောဆောင်ခြင်းထဲ၌ပင် အသက်ရှင်နေထိုင်ပြီး ဤအရာများပေါ် အခြေခံ၍ ဘုရားသခင်၏ နှုတ်ကပတ်တော်များ၊ အမှုတော်နှင့် လမ်းပြမှုတို့ကို ချဉ်းကပ်ကြသည်။ သင်သည် ထိုသို့သော အခြေအနေများ၌ နေထိုင်ပါက အပျက်သဘောဆောင်ခြင်းကို သင် အဘယ်သို့ စွန့်ပစ်နိုင်မည်နည်း။ ဆန့်ကျင်ပုန်ကန်ခြင်းကို သင် အဘယ်သို့ စွန့်ပစ်နိုင်မည်နည်း။ ဘုရားသခင် သင့်ကို ပေးထားသည့် တာဝန်ပေးစေခိုင်းချက်နှင့် တာဝန်ကို သင် လုပ်ဆောင်သည့်နည်း ဖြစ်သော လှည့်ဖြားမှုနှင့် ကောက်ကျစ်ဆိုးယုတ်မှု သို့မဟုတ် ထင်မြင်ချက်၊ နားလည်လွဲမှားမှုနှင့်ဆိုင်သော ပုံသေအမြင်နှင့် သဘောထားတို့ကို သင် မည်သို့ စွန့်ပစ်နိုင်မည်နည်း။ ယင်းတို့ကို စွန့်ပစ်၍ မရနိုင်သည်မှာ အသေအချာပင်ဖြစ်သည်။ ထို့အတွက်ကြောင့် သမ္မာတရားအား လိုက်လျှောက်ခြင်းနှင့် လက်တွေ့လုပ်ဆောင်ခြင်းအပြင် သမ္မာတရားစစ်မှန်မှုထဲ ဝင်ရောက်ခြင်း လမ်းကြောင်းကို သင် အစပြုလိုလျှင် ဘုရားသခင်ရှေ့မှောက်သို့ ချက်ချင်းလာပြီး သူ၏ ရည်ရွယ်ချက်များကို နားလည်ရန် ကြိုးစားရမည်ဖြစ်ပြီး သူ၏လိုအင်ဆန္ဒများကို နားလည်သဘောပေါက်ခြင်းမှာ အရေးကြီးဆုံးသောအရာပင် ဖြစ်သည်။ အယူအဆများ၊ စိတ်ကူးများဖြင့် အမြဲ အသက်ရှင်ရန်မှာ အလွန် လက်တွေ့မကျပေ။ သင်သည် ကိစ္စရပ်များအားလုံးတွင် မိမိကိုယ်ကို ပြန်လည်သုံးသပ်ရန်နှင့် သန့်စင်ရန် လိုအပ်သည့် မည်သည့် စိတ်သဘောထားများ သင်၌ ရှိနေဆဲဖြစ်သည်၊ သင့်အား သမ္မာတရားကို လက်တွေ့မလုပ်ဆောင်အောင် မည်သည့်အရာများက တားဆီးနေသည်၊ ဘုရားသခင်နှင့်ပတ်သက်၍ မည်သည့် အထင်လွဲမှုများ သို့မဟုတ် အယူအဆများ သင်ရှိသည်ဆိုသည်နှင့် သူလုပ်ဆောင်သည့် မည်သည့်အရာများက သင်၏ အယူအဆများနှင့် ကိုက်ညီခြင်းမရှိဘဲ သင့်ကို သံသယထားကာ အထင်လွဲစေသည်ဆိုသည်တို့ကို သတိပြုရန် သင်ယူသင့်သည်။ သင့်ကိုယ်သင် ဤနည်းဖြင့် သုံးသပ်လျှင် သမ္မာတရားကို ရှာဖွေခြင်းအားဖြင့် ဖြေရှင်းရန် လိုအပ်သည့် မည်သည့်ပြဿနာများ သင်၌ ရှိနေဆဲဖြစ်သည်ကို သင် ရှာဖွေတွေ့ရှိနိုင်ပြီး ဤကဲ့သို့ သင် လက်တွေ့လုပ်ဆောင်လျှင် သင်၏ ဘဝ လျင်မြန်စွာ ကြီးထွားတိုးတက်လိမ့်မည်ဖြစ်သည်။ သင့်ကိုယ်သင် ပြန်လည်သုံးသပ်ခြင်းမရှိဘဲ ဘုရားသခင်နှင့်ပတ်သက်၍ သင်၏ စိတ်နှလုံးတွင် အယူအဆများနှင့် အထင်လွဲမှုများ အမြဲ ထားရှိလျှင်၊ သင်၏ ကိုယ်ပိုင် စိတ်ကူးများကို အမြဲ မလျှော့တမ်းပြောလျှင်၊ ဘုရားသခင်က သင့်ကို စိတ်ပျက်စေသည် သို့မဟုတ် သင့်အဖို့ တရားမျှတခြင်းမရှိဟု အမြဲ တွေးပြီး သင်၏ကိုယ်ပိုင် တွေးခေါ်မြော်မြင်မှုကို အမြဲ ဖက်တွယ်ထားလျှင် ဘုရားသခင်အပေါ် သင်၏ အထင်လွဲမှုသည် သာ၍ နက်သည်ထက်သာ နက်လာလိမ့်မည်ဖြစ်ပြီး သူနှင့် သင်၏ ဆက်ဆံရေးသည် ပိုပိုပြီး ခပ်တန်းတန်းဖြစ်သွားလိမ့်မည် ဖြစ်သော်လည်း သူ့ကို သင့်စိတ်နှလုံး၏ ပုန်ကန်မှုနှင့် ဆန့်ကျင်မှုတို့သည် ကြီးထွားသည်ထက် ကြီးထွားလိမ့်မည် ဖြစ်သည်။ သင်၏ အခြေအနေသည် ဤမျှဆိုးသွားလျှင် ထိုအရာက သင်၏ တာဝန်ကို သင် ထိရောက်စွာ ထမ်းဆောင်ပုံကို ပြင်းထန်စွာ ထိခိုက်နှင့်ပြီး ဖြစ်လိမ့်မည်ဖြစ်သဖြင့် အန္တရာယ်များပေသည်။ သင်သည် သင်၏ တာဝန်နှင့် ဝတ္တရားကို ပေါ့ဆသည့်၊ ဝတ်ကျေတမ်းကျေဖြစ်သည့်၊ ဆီလျော်မှုမရှိ၊ ပုန်ကန်တတ်ပြီး အတိုက်အခံလုပ်သည့် သဘောထားဖြင့်သာ သဘောထားနိုင်ပြီး အဆုံးသတ်ရလဒ်မှာ အဘယ်နည်း။ ထိုအရာက သင့်အား သင်၏ တာဝန်ကို ထမ်းဆောင်ရာတွင် ဘုရားသခင်ကို လှည့်ဖြားကာ အတိုက်အခံလုပ်လျက် ဝတ်ကျေတမ်းကျေ ဖြစ်စေလိမ့်မည်ဖြစ်သည်။ သင်သည် သမ္မာတရားကို ရရှိနိုင်မည်မဟုတ်သကဲ့သို့ သမ္မာတရား စစ်မှန်မှုများထဲသို့ ဝင်ရောက်နိုင်မည် မဟုတ်ပေ။ ဤရလဒ်၏ ဖြစ်ကြောင်းရင်းမြစ်မှာ အဘယ်နည်း။ ထိုအရာမှာ လူတို့က ဘုရားသခင်နှင့်ပတ်သက်၍ ၎င်းတို့ စိတ်နှလုံးများတွင် အယူအဆများနှင့် အထင်လွဲမှုများ ရှိနေဆဲဖြစ်ကာ ဤလက်တွေ့ကျသည့် ပြဿနာများ ပြေလည်မသွားသေးသောကြောင့် ဖြစ်သည်။ ထို့ကြောင့် လူများနှင့် ဘုရားသခင်ကြားတွင် သဘောထားကွာဟချက်တစ်ခု အမြဲ ရှိလိမ့်မည်ဖြစ်သည်။ ထို့ကြောင့် လူတို့အနေဖြင့် ဘုရားသခင်ရှေ့မှောက်သို့ လာလိုကြလျှင် သူနှင့်ပတ်သက်၍ မည်သည့် အထင်လွဲမှုများ၊ အယူအဆများ၊ စိတ်ကူးများ၊ သံသယများ သို့မဟုတ် မှန်းဆချက်များ ၎င်းတို့တွင်ရှိသည်ကို ပထမဆုံး သုံးသပ်ရမည်။ ဤအရာများအားလုံးကို ဆန်းစစ်ရမည်။ ဘုရားသခင်နှင့် ပတ်သက်၍ အယူအဆများ သို့မဟုတ် အထင်လွဲမှုများ အမှန်တကယ် ရှိခြင်းသည် ဘုရားသခင်အပေါ် လူတို့၏ သဘောထားအပြင် ၎င်းတို့၏ သဘာဝအနှစ်သာရတို့နှင့် သက်ဆိုင်သည်နှင့်အမျှ ရိုးရှင်းသည့် ကိစ္စရပ်တစ်ခု မဟုတ်ပေ။ ဤအယူအဆများနှင့် အထင်လွဲမှုများကို ဖြေရှင်းရန် လူတို့က သမ္မာတရားကို မရှာဖွေလျှင် ဤအရာများက တကယ်ကို ပျောက်ချင်းမလှ ပျောက်သွားမည့်ပုံ မရပေ။ ယင်းတို့က သင်၏ တာဝန် ထမ်းဆောင်မှု သို့မဟုတ် သမ္မာတရား လိုက်စားခြင်းကို မထိခိုက်လျှင်ပင် တစ်စုံတစ်ရာ ဖြစ်ပျက်သည့်အခါ သို့မဟုတ် အထူးအခြေအနေများအောက်တွင် သင်၏ စိတ်နှင့် သင်၏ တာဝန် ထမ်းဆောင်မှုကို နှောင့်ယှက်ရန် ထွက်ပေါ်လာလိမ့်ဦးမည် ဖြစ်သည်။ ထို့ကြောင့် သင့်ထံတွင် အယူအဆများနှင့် အထင်လွဲမှုများရှိလျှင် ဘုရားသခင် ရှေ့မှောက်သို့လာကာ သင့်ကိုယ်သင် ပြန်လည်သုံးသပ်ရမည်၊ သမ္မာတရားကို ရှာဖွေကာ လူတို့တွင် ဤအယူအဆများနှင့် အထင်လွဲမှုများ အဘယ်ကြောင့် ထွက်ပေါ်ရသည်ဆိုသည့် ဖြစ်ကြောင်းရင်းမြစ်နှင့် အနှစ်သာရတို့ကို ရှင်းလင်းစွာ နားလည်ရမည်။ ထိုအခါတွင်မှ ထိုအရာများ ပျောက်ကွယ်သွားနိုင်သည်၊ ဘုရားသခင်နှင့် သင်၏ ဆက်ဆံရေး ပုံမှန်ဖြစ်နိုင်ပြီး သင့်ဘဝသည် တဖြည်းဖြည်း ကြီးထွားတိုးတက်နိုင်ပေသည်။ ဘုရားသခင်နှင့်ပတ်သက်၍ လူတို့တွင် အလွန်များသည့် အယူအဆများနှင့် အထင်လွဲမှုများ ရှိခြင်းက လူသားမျိုးနွယ်သည် သူ့ကို အတိုက်အခံလုပ်ကာ သူနှင့် သဟဇာတမဖြစ်နိုင်သည်ကို သက်သေပြပေသည်။ ဤအယူအဆများနှင့် အထင်လွဲမှုများကို အဆက်မပြတ် ဖြေရှင်းခြင်းအားဖြင့်သာ လူတို့နှင့် ဘုရားသခင်ကြားက သဘောထားကွာဟချက်သည် တဖြည်းဖြည်း နီးစပ်သွားနိုင်ပေသည်။ ဘုရားသခင်ကို ၎င်းတို့ ကျိုးနွံနာခံနိုင်လိမ့်မည်ဖြစ်ကာ သူ၌ သာ၍ကြီးမားသည့် ယုံကြည်ခြင်း ရှိကြလိမ့်မည်။ သာ၍ကြီးမားသည့် ယုံကြည်ခြင်းဖြင့် ၎င်းတို့၏ သမ္မာတရား လက်တွေ့လုပ်ဆောင်မှုသည် မသန့်စင်မှု များစွာလျော့နည်းသွားလိမ့်မည်ဖြစ်ပြီး ၎င်းတို့၏ သမ္မာတရား လိုက်စားမှုတွင် မသန့်စင်မှုများနှင့် အတားအဆီးများ များစွာ လျော့နည်းသွားလိမ့်မည်ဖြစ်သည်။

မည်သည့်လူများသည် ၎င်းတို့တာဝန်များကို ထမ်းဆောင်နေချိန်တွင် မသန့်စင်မှု လျော့နည်းပြီး မိမိတို့ကိုယ်ကျိုးအတွက် လျှို့ဝှက်ကြံစည်ခြင်း လျော့နည်းသနည်း။ (ဘုရားသခင်ကို အထင်မလွဲသည့် သာ၍ ရိုးရှင်းသော လူများဖြစ်သည်။) ဤသည်မှာ တစ်မျိုးတစ်စား ဖြစ်သော်လည်း သမ္မာတရားကို သာ၍ လိုက်စားသည့် ရိုးသားသောလူများ၊ သနားစာနာတတ်သောလူများလည်း ရှိသည်။ ဤလူများသည် ၎င်းတို့၏တာဝန်များကို ထမ်းဆောင်နေချိန်တွင် မသန့်စင်မှု သာ၍ လျော့နည်းကြ၏။ ဘုရားသခင်နှင့်ပတ်သက်၍ အထင်လွဲမှုများ၊ စိတ်ကူးများ ရှိကြသူများ သို့မဟုတ် လွန်ကဲသည့် ဆန္ဒများရှိသည့်သူများ သို့မဟုတ် သူ့အပေါ် တောင်းဆိုချက်များရှိကြသည့်သူများသည် မိမိတို့တာဝန်များကို ထမ်းဆောင်နေချိန်တွင် အလွန် မသန့်စင်မှု ရှိကြသည်။ ၎င်းတို့သည် သိက္ခာ၊ အဆင့်အတန်းနှင့် ဆုလာဘ်များ အလိုရှိကြပြီး ကြီးမားသည့် ဆုလာဘ်တစ်ခုခုက အလှမ်းဝေးနေဆဲဖြစ်ကာ ၎င်းတို့၏ မြင်ကွင်းတွင်မရှိလျှင် ၎င်းတို့က “ထိုအရာကို ငါ ချက်ချင်း မရနိုင်မှတော့ စောင့်ဆိုင်းကာ သည်းညည်းခံရုံသာ ရှိမည်။ သို့သော် ယခုတွင် ပထမဆုံး အကျိုးကျေးဇူး အနည်းငယ် သို့မဟုတ် အဆင့်အတန်းတစ်ခုခု အနည်းဆုံး ငါ ရသင့်သည်။ အသင်းတော်တွင် ခေါင်းဆောင်တစ်ဦးဖြစ်ရန်၊ လူဒါဇင်ချီအတွက် တာဝန်ယူရန် ပထမဆုံး ငါ ကြိုးပမ်းမည်။ ကိုယ့်အနီးဝန်းကျင်တွင် လူများအမြဲ ဝန်းရံလျက်ရှိရန်မှာ အတော်လေး ဂုဏ်တက်စရာဖြစ်သည်”ဟု တွေးဆကြလိမ့်မည်။ ထို့ကြောင့် ဘုရားသခင်၌ ၎င်းတို့၏ ယုံကြည်မှုတွင် ဤမသန့်စင်မှု ဖြစ်ပေါ်လေသည်။ သင့်အနေဖြင့် ဘုရားအိမ်တော်အတွက် မည်သည့်တာဝန်မျှ မထမ်းဆောင်ရသေးချိန်တွင် သို့မဟုတ် လက်တွေ့ကျသည့် မည်သည့်အရာမျှ မလုပ်ဆောင်ရသေးချိန်တွင် သင် အရည်အချင်း ပြည့်မီခြင်းမရှိဟု ခံစားရလိမ့်မည်ဖြစ်ပြီး ဤအရာများ သင့်အထဲတွင် ထွက်ပေါ်မည်မဟုတ်ပေ။ သို့ရာတွင် တစ်စုံတစ်ရာကို သင် လုပ်ဆောင်နိုင်စွမ်းရှိပြီး လူအများစုထက် သင် အနည်းငယ် သာလွန်ကြောင်းနှင့် အယူဝါဒအချို့ကို သင် ဟောပြောနိုင်ကြောင်း ခံစားရသည့်အခါ ဤအရာများ ထွက်ပေါ်လာလိမ့်မည်။ ဥပမာအားဖြင့် ခေါင်းဆောင်တစ်ဦး အရွေးခံရသည့်အခါ သင်သည် ဘုရားသခင်ကို တစ်နှစ် သို့မဟုတ် နှစ်နှစ်ကြာသာ ယုံကြည်ပြီးဖြစ်လျှင် သင်၏ ဝိညာဉ်ရင့်ကျက်မှု သေးငယ်ကြောင်း၊ မည်သည့်တရားဒေသနာကိုမျှ သင် မဟောပြောနိုင်ကြောင်းနှင့် သင်သည် အရည်အချင်း မပြည့်မီကြောင်း ခံစားရမည်ဖြစ်သည်၊ ထို့ကြောင့် ရွေးကောက်ပွဲအတွင်းတွင် သင် နောက်ဆုတ်လိမ့်မည်ဖြစ်သည်။ သုံးနှစ် သို့မဟုတ် ငါးနှစ်ရှိပြီးသည့်နောက်တွင် ဝိညာဉ်ရေးရာ အယူဝါဒအနည်းငယ်ကို သင် ဟောပြောနိုင်လိမ့်မည် ဖြစ်သောကြောင့် ခေါင်းဆောင်တစ်ဦးကို ရွေးချယ်ရမည့်အချိန် တစ်ဖန် ကျရောက်လာသည့်အခါ ထိုရာထူးအတွက် သင် တက်ကြွစွာ အားထုတ်လိမ့်မည်ဖြစ်ပြီး “အို ဘုရားသခင်။ ကျွန်ုပ် ဝန်ထုပ်တစ်ခု ထမ်းပါသည်၊ အသင်းတော်ထဲတွင် ခေါင်းဆောင်တစ်ဦးဖြစ်ရန် ကျွန်ုပ် လိုလားနေပြီး ကိုယ်တော်၏ ရည်ရွယ်ချက်များကို ထောက်ထားရန် လိုလားနေပါသည်။ သို့သော် ကျွန်ုပ် အရွေးခံရသည်ဖြစ်စေ၊ အရွေးမခံရသည်ဖြစ်စေ၊ ကိုယ်တော်၏ အစီအစဉ်များကို ကျိုးနွံနာခံရန် ကျွန်ုပ် အမြဲ လိုလားနေပါသည်”ဟု ဆုတောင်းလိမ့်မည်။ ကျိုးနွံနာခံရန် လိုလားနေသည်ဟု သင် ပြောလိမ့်မည်ဖြစ်သော်လည်း သင်၏ စိတ်နှလုံးတွင် “သို့သော် ခေါင်းဆောင်တစ်ဦးအဖြစ် ကိုယ်တော် ကျွန်ုပ်ကို လုပ်ဆောင်ခွင့်ပေးလျှင် ကောင်းမည်ဖြစ်သည်”ဟု တွေးလိမ့်မည်။ သင်သည် ထိုသို့သော တောင်းဆိုချက်တစ်ခု ရှိလျှင် ဘုရားသခင်က ထိုအရာကို ဖြည့်ဆည်းပေးလိမ့်မည်လော။ မုချ ကျေနပ်လိမ့်မည် မဟုတ်၊ အဘယ့်ကြောင့်ဆိုသော် သင်၏ ဤတောင်းဆိုချက်သည် သဘာဝကျသော တောင်းဆိုချက် မဟုတ်ဘဲ လွန်ကဲသော ဆန္ဒတစ်ခုသာဖြစ်သောကြောင့် ဖြစ်သည်။ ဘုရားသခင်၏ ဝန်ထုပ်အတွက် အလေးထားမှု ပြနိုင်ရန်အလို့ငှာ ခေါင်းဆောင်တစ်ဦး ဖြစ်လာချင်ကြောင်း ဤဆင်ခြေကို သင်၏ ကျိုးကြောင်းပြချက်အဖြစ် အသုံးပြုကာ ဤသည်မှာ သမ္မာတရားနှင့် ကိုက်ညီသည်ဟု ခံစားလျက် သင် ပြောလျှင်ပင် သင်၏ တောင်းဆိုချက်ကို ဘုရားသခင် မဖြည့်ဆည်းပေးသည့်အခါ မည်သည့်အရာကို သင် စဉ်းစားလိမ့်မည်နည်း။ မည်သည့် သရုပ်သကန်များကို သင် ပြသလိမ့်မည်နည်း။ (ဘုရားသခင်ကို ကျွန်ုပ် အထင်လွဲလိမ့်မည်ဖြစ်ပြီး သူ၏ဝန်ထုပ်အတွက် အလေးထားမှု ပြရန်သာ ကျွန်ုပ် အလိုရှိချိန်တွင် ကျွန်ုပ်ကို သူ အဘယ်ကြောင့် မဖြည့်ဆည်းပေးသည်ကို ကျွန်ုပ် တွေးနေမိမည်ဖြစ်သည်။ ကျွန်ုပ် အပျက်သဘောဆောင်လာလိမ့်မည်၊ အတိုက်အခံ လုပ်ကာ ညည်းညူမိလိမ့်မည်ဖြစ်သည်။) သင်သည် အပျက်သဘောဆောင် လာလိမ့်မည်ဖြစ်ကာ “သူတို့ ရွေးချယ်ကြသည့်လူသည် ငါ့လောက် အချိန်ကြာမြင့်စွာ ဘုရားသခင်ကို မယုံကြည်သေးပါ၊ ငါ့လောက် သူတို့ ပညာကောင်းကောင်းတတ်ခြင်း မရှိသလို သူတို့၏ အစွမ်းအစသည် ငါ့ထက် ပိုညံ့သည်။ တရားဒေသနာများကိုလည်း ငါ ဟောပြောနိုင်သည်။ ထို့ကြောင့် မည်သည့်ပုံစံဖြင့် ငါ့ထက် သူတို့ ပိုတော်ကြသနည်း”ဟု တွေးလိမ့်မည်။ သင်သည် တွေးပြီးရင်း တွေးဆလိမ့်မည် ဖြစ်သော်လည်း ထိုအရာကို သင် သဘောပေါက်နိုင်မည်မဟုတ်။ ထို့ကြောင့် အယူအဆများ သင့်အထဲတွင် ထွက်ပေါ်လိမ့်မည် ဖြစ်ကာ ဘုရားသခင်ကို မတရားသောသူအဖြစ် ဝေဖန်မိလိမ့်မည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခု မဟုတ်လော။ သင်သည် ကျိုးနွံနာခံနိုင်လိမ့်ဦးမည်လော။ ကျိုးနွံနာခံနိုင်လိမ့်မည် မဟုတ်။ သင်သည် ခေါင်းဆောင်တစ်ဦးဖြစ်လိုသည့် ဤလိုအင်ဆန္ဒမရှိခဲ့လျှင်၊ သမ္မာတရားကို သင် လိုက်စားနိုင်လျှင်၊ မိမိကိုယ်ကို သိမြင်မှု ပိုင်ဆိုင်နိုင်လျှင် သင်က “သာမန် နောက်လိုက်တစ်ဦး ဖြစ်ရုံမျှဖြင့် ကျွန်ုပ် အဆင်ပြေပါသည်။ သမ္မာတရား လက်တွေ့ကျမှုကို ကျွန်ုပ် မပိုင်ဆိုင်ပါ၊ သာမန် လူ့သဘာဝ ရှိပြီး သိပ်အပြောမကောင်းပါ။ ကျွန်ုပ်သည် အတွေ့အကြုံအနည်းငယ် ရှိသော်လည်း ထိုအကြောင်းကို တကယ် မပြောတတ်ပါ။ ထိုအကြောင်းကို ကျွန်ုပ် ပိုမိုပြောဆိုချင်သော်လည်း ကျွန်ုပ်ကိုယ်ကျွန်ုပ် ရှင်းလင်းစွာ မရှင်းပြတတ်ပါ။ ကျွန်ုပ် ပိုမိုစကားပြောလျှင် လူတို့က ကျွန်ုပ်စကားနားထောင်ခြင်းကို ငြီးငွေ့ကြဖို့ အလားအလာ ရှိသည်။ ဤရာထူးအတွက် ကျွန်ုပ် အလွန်စံမမီပါ။ ခေါင်းဆောင်ဖြစ်ရန် မသင့်တော်သလို အခြားသူများထံမှ ဆက်လက်၍သာ သင်ယူသင့်ပါသည်၊ ကျွန်ုပ်၏ တာဝန်ကို အစွမ်းကုန် ထမ်းဆောင်သင့်ပြီး အသိတရားရှိရှိ လက်တွေ့ကျသည့်သဘောထားဖြင့် သမ္မာတရားကို လိုက်စားသင့်ပါသည်။ ကျွန်ုပ်၌ ဝိညာဉ်ရင့်ကျက်မှုရှိကာ ခေါင်းဆောင်ရန် သင့်တော်သည့်တစ်နေ့တွင် ညီအစ်ကို မောင်နှမများ၏ ရွေးချယ်ခြင်းခံရလျှင် ကျွန်ုပ် ငြင်းမည်မဟုတ်ပါ”ဟု ပြောပေမည်။ ဤသည်မှာ မှန်ကန်သည့် စိတ်အခြေအနေဖြစ်သည်။ တစ်နေ့တွင် သင်၏ ညီအစ်ကို မောင်နှမများက သင့်ကို ခေါင်းဆောင်ဖြစ်ရန် သင့်တော်သည်ဟု မြင်ကာ ရွေးချယ်လျှင် ဤသည်မှာ ဘုရားသခင် ခွင့်ပြုသောကြောင့် မုချဖြစ်လိမ့်မည်ဖြစ်သောကြောင့် သင် ဦးဆောင်မည်လော၊ ဦးမဆောင်မည်လော။ (ကျွန်ုပ် ဦးဆောင်ပါမည်၊ ကျိုးနွံနာခံပါမည်။) သင် မည်သို့ ကျိုးနွံနာခံမည်နည်း။ သင်က “ထိုအရာကို ငါ လုပ်နိုင်သည်ယူဆသည်။ အခြားမည်သူမျှ ငါ့ထက် မတော်ပါ။ ထို့ကြောင့် ထိုအရာကို ငါ မုချ လုပ်နိုင်သည်။ ဤသည်မှာ ငါ့ကို ရွေးချယ်ကြရန် ငါ၏ ညီအစ်ကို မောင်နှမများကို ဘုရားသခင်က တို့ထိခြင်း ဖြစ်သည်။ ဤလူများထဲတွင် ငါ ဘုရားသခင်ကို ယုံကြည်သည်မှာ အချိန်အကြာဆုံးဖြစ်သည်၊ ငါသည် သင့်တော်သည့် အသက်အရွယ် ရှိသည်၊ လူ့အဖွဲ့အစည်းတွင် အတွေ့အကြုံအချို့ရှိပြီး ငါ့ထံတွင် အလုပ် စွမ်းဆောင်မှု ရှိသည်၊ ငါသည် အပြောကောင်းပြီး ပညာတတ်သည်။ တာဝန်မျိုးစုံကို ငါ ထမ်းဆောင်ပြီးဖြစ်သလို အတွေ့အကြုံအချို့ ရှိသည်။ ကဏ္ဍအားလုံးတွင် ငါ သင့်တော်သည်။ ငါ၏ ညီအစ်ကို မောင်နှမများက ငါ၏ ခေါင်းဆောင်မှုအောက်တွင် ရှိကြလျှင် အသင်းတော် အသက်တာသည် မုချ အောင်မြင်ထမြောက်ကာ ဆက်လက် တိုးတက်နေမည်ဖြစ်သည်”ဟု သင် တွေးသည်ဆိုပါစို့။ ထိုအခါ သင့်အထဲတွင် မာနထောင်လွှားမှု ထွက်ပေါ်လေသည်။ ဤတွင် အသိစိတ်တစ်ခုတလေ ရှိသလော။ နောက်ထပ် မည်သည့်အရာကို သင် လုပ်ဆောင်လိမ့်မည်နည်း။ သင်သည် မကောင်းမှုနှင့် မကောင်းသည့်အရာများကို လုပ်ဆောင်လိမ့်မည်ဖြစ်ပြီး ထို့နောက်တွင် သင် ပြုပြင်ခြင်းခံရမည်ဖြစ်ကာ တရားစီရင်ခြင်းနှင့် ပြစ်တင်ဆုံးမခြင်းတို့ကို ရင်ဆိုင်ရမည်ဖြစ်သည်။ တစ်စုံတစ်ဦး၏ စိတ်အခြေအနေသည် အရေးကြီးသလော။ (အရေးကြီးပါသည်။) မည်သည့်အရာကို သင် လုပ်ဆောင်သည်ဖြစ်စေ သင်၏ စေ့ဆော်မှုများ၊ သင်၏ ဇာစ်မြစ်အကြောင်းရင်း၊ သင်၏ ရည်ရွယ်ချက်များ၊ သင်၏ ရည်မှန်းချက်များနှင့် သင်၏ အတွေးများအားလုံးကို သမ္မာတရားအတိုင်း သင် ပြန်လည်သုံးသပ်ကာ သိနားလည်လာရမည်ဖြစ်ပြီး ထိုအရာများက မှန်ခြင်း၊ မှားခြင်း ရှိမရှိဆိုသည်ကို ဆုံးဖြတ်ရမည်။ သင့်အနေဖြင့် မှားယွင်းသည့်လမ်းကြောင်းကို ဆင်းမသွားရန်အလို့ငှာ ဤအရာများအားလုံးက ဘုရားနှုတ်ကပတ်တော်များကို မိမိတို့၏ အခြေခံအုတ်မြစ်နှင့် အရင်းခံရာအဖြစ် ရှိရမည်ဖြစ်သည်။ မည်သည့်အရာကို သင် လုပ်ဆောင်လိုသည်ဖြစ်စေ၊ သို့မဟုတ် ဘုရားသခင် ရှေ့မှောက်တွင် မည်သည့်အရာကို သင် ရှာဖွေ၊ ဆုတောင်း သို့မဟုတ် တောင်းလျှောက်သည်ဖြစ်စေ၊ ထိုအရာသည် သဘာဝကျကာ အကျိုးသင့်အကြောင်းသင့် ဖြစ်ရမည်။ တင်ပြ၍ရပြီး လူတိုင်းက အသိအမှတ်ပြုနိုင်သည့် တစ်စုံတစ်ရာ ဖြစ်ရမည်ဖြစ်သည်။ ပွင့်ပွင့်လင်းလင်း ထုတ်ပြ၍မရနိုင်သည့် အရာများကို ရှာဖွေခြင်းနှင့် ဆုတောင်းခြင်းတွင် အကျိုးမရှိပေ။ ထိုအရာများအတွက် သင် မည်မျှဆုတောင်းသည်ဖြစ်စေ၊ အချည်းနှီးဖြစ်လိမ့်မည်။

လူတို့သည် မိမိတို့တာဝန်များကို ထမ်းဆောင်နေစဉ်တွင် အမြဲ မသန့်စင်မှု ရှိကြသည်။ ၎င်းတို့သည် မိမိတို့၏ ကိုယ်ပိုင်ရည်ရွယ်ချက်များ၊ နှစ်သက်မှုများနှင့်ပတ်သက်၍ အမြဲ မသန့်စင်မှု ရှိကြ၏။ ထို့ကြောင့် လူတို့သည် မိမိတို့ကိုယ်ကို မသန့်စင်ရန် တမင်တကာ အခွင့်ပေးကြသလော။ မဟုတ်ပေ၊ ဤသည်မှာ တမင်မလုပ်သောအရာ ဖြစ်သည်။ လူတစ်ဦးတွင် ရှိသည့် မသန့်စင်မှု အရေအတွက်သည် ၎င်းတို့၏ စိတ်သဘောထားများနှင့် ၎င်းတို့၏ လိုက်စားမှုအပေါ် မူတည်သည်။ လူတစ်ဦးသည် သမ္မာတရားကို လိုက်စားလျှင် ၎င်းအနေဖြင့် မိမိတာဝန်ကို ထမ်းဆောင်နေချိန်တွင် ရည်ရွယ်ချက်များ၊ တစ်ကိုယ်ကောင်းဆန်သည့် ရည်မှန်းချက်များ၊ စိတ်ဆန္ဒများနှင့် အပျက်သဘောဆောင်သော အခြေအနေများ လျော့နည်းကြလိမ့်မည်။ သမ္မာတရားကို ၎င်းတို့ မလိုက်စားပါက ပိုများသည့် မသန့်စင်မှုများ ရှိကြလိမ့်မည် ဖြစ်ပြီး ကျရှုံးမှု သို့မဟုတ် ဆုတ်ဆိုင်းမှုများနှင့် ရင်ဆိုင်ရသည့်အခါ အပျက်သဘောဆောင်လာရန် အလားအလာ ရှိသည်၊ တစ်ခါတစ်ရံ စာတစ်ကြောင်းတည်းဖြင့်ပင် လမ်းလွဲသွားလိမ့်မည်။ “မာန၊ အဆင့်အတန်းနှင့် ချစ်ခင်မှုတို့ဖြင့် ညှဉ်းဆဲခံရသည်ဟု ခံစားရခြင်း”အကြောင်းကို သင်တို့ အမြဲပြောဆိုကြသည်။ သင်တို့သည် တစ်နေ့လုံး အရာရာဖြင့် ညှဉ်းဆဲခံရသည်ဟု ခံစားကြသည်။ ဤသည်မှာ ယုတ္တိမရှိပေ။ လူတို့သည် ၎င်းတို့၏ စာတန်ဆန်သော သဘာဝဖြင့် မကြာခဏ စိုးမိုးခံရကြသည်၊ ၎င်းတို့၏ စာတန်ဆန်သော စိတ်သဘောထားများ၏ ထိန်းချုပ်မှုအောက်တွင် အသက်ရှင်ကြပြီး လွန်ကဲသည့် လိုအင်ဆန္ဒမျိုးစုံ ရှိကြသော်လည်း ယင်းတို့ကို ဖြေရှင်းရန် သမ္မာတရားကို မရှာဖွေကြချေ။ မည်သည့် ဖောက်ပြန်ပျက်စီးခြင်းမျိုး ၎င်းတို့ ထုတ်ဖော်ပြသည်ဖြစ်စေ ၎င်းတို့သည် အမြဲ အပျက်သဘောဆောင်ကာ ညှဉ်းဆဲခံရကြသည်။ သင့်အနေဖြင့် ညှဉ်းဆဲခံရသည်ဟု ခံစားပါက ဒုက္ခရောက်ပေပြီ။ ညှဉ်းဆဲခံရသည့်ခံစားချက်ကို ထုတ်ဖော်ပြောသည့်အခါတိုင်းတွင် မည်သည့်အခါမျှ ကောင်းမွန်သည့်အရာတစ်ခု မဟုတ်ပေ။ အဘယ်ကြောင့်နည်း။ “ညှဉ်းဆဲခံရသည်”ဟူသည့် စကားလုံးကိုယ်၌က မခိုင်လုံပေ။ လူတို့သည် အထူးအခြေအနေများအောက်တွင်သာ ညှဉ်းဆဲခံရသည်ဟု ခံစားကြရပြီး သမ္မာတရား လိုက်စားသောသူများက မကြာခဏ ပြသသည့် သရုပ်သကန်တစ်ခု မဟုတ်ပေ။ ညှဉ်းဆဲခံရသည်ဟု အမြဲခံစားခြင်းနှင့်ပတ်သက်၍ တစ်စုံတစ်ရာ မှားယွင်း၏၊ ထိုသို့သော လူတို့နှင့်ပတ်သက်၍ ပြဿနာတစ်ခု ရှိပေသည်။ ထိုအရာသည် အပျက်သဘောဆောင်ခြင်းနှင့် အတိုက်အခံလုပ်ခြင်း အခြေအနေတစ်ခု ဖြစ်သည်။ ထို့အပြင် “ညှဉ်းဆဲခံရသည်”ဟူသည့် စကားလုံးကို ဤသို့ အသုံးပြုရန်မှာ မမှန်ကန်သကဲ့သို့ မသင့်လျော်ပေ။ ညှဉ်းဆဲခံရသည်ဟု တစ်ချိန်လုံး ခံစားကြသည့်လူများသည် အဆုံးတွင် အဘယ်ကြောင့် ထိုအရာမှ ရလဒ်များ တစ်ကြိမ်တစ်ခါမျှ မရရှိကြသနည်း။ အဘယ့်ကြောင့်ဆိုသော် ၎င်းတို့သည် သမ္မာတရားကို လုံးဝ မရှာဖွေဘဲ ထိုအစား ဘုရားသခင်ကို ဆန့်ကျင်ရင်း အမြဲ အပျက်သဘောဆောင်ကာ အတိုက်အခံ လုပ်တတ်သောကြောင့် ဖြစ်သည်။ ဤအရာ၏ ရလဒ်မှာ ၎င်းတို့အနေဖြင့် များစွာ ဆင်းရဲဒုက္ခခံစားရသော်လည်း မည်သည့်အရာမျှ လုံးဝ မရရှိကြခြင်း ဖြစ်သည်။ သမ္မာတရားကို ချစ်သောလူတို့သည် မည်သည့် အခက်အခဲများ၊ ပြဿနာများ ကြုံရသည်ဖြစ်စေ ဘုရားသခင်၏ အချုပ်အခြာအာဏာနှင့် အစီအစဉ်ကို အမြဲ ကျိုးနွံနာခံကြလိမ့်မည်ဖြစ်သည်။ ဘုရားသခင်၏ စီစဉ်ညွှန်ကြားမူများကို လက်ခံကြလိမ့်မည်၊ သမ္မာတရားကို ရှာဖွေရန် သူ၏ ရှေ့မှောက်သို့ လာကာ သမ္မာတရားကို လိုက်စားသည့် လမ်းကြောင်းကို လျှောက်ကြလိမ့်မည်။ ညှဉ်းဆဲခံရသည်ဟု ခံစားရခြင်းသည် သင့်ကို မည်သည့်နေရာသို့မျှ မရောက်ရှိစေသဖြင့် ကောင်းမွန်သည့် အကြောင်းပြချက်မရှိဘဲ ထိုသို့မခံစားနှင့်။ ဥပမာအားဖြင့် ချစ်ခင်မှုဖြင့် ညှဉ်းဆဲခံရသည်ဟု သင် ခံစားရသော်လည်း သင့်ကိုယ်သင် ထိုအရာမှ တစ်ကြိမ်တစ်ခါမျှ လွတ်မြောက်စေနိုင်သလော။ သင်သည် အဆင့်အတန်း၏ ညှဉ်းဆဲခြင်းခံစားရသော်လည်း အဆင့်အတန်းကို စစ်မှန်သည့် ထိုးထွင်းသိမြင်မှု ရှိသလော။ သင်၏ အနာဂတ်နှင့် ကံကြမ္မာဖြင့် သင် ညှဉ်းဆဲခံရသည်ဟု ခံစားရသော်လည်း သင်၏ အနာဂတ်နှင့် ကံကြမ္မာ၏ အချုပ်အချယ်များမှ ရုန်းထွက်လွတ်မြောက်ဖို့ အားထုတ်နိုင်သလော။ ကောင်းချီးမင်္ဂလာအတွက် သင်၏ လိုအင်ဆန္ဒကို သင် လက်လွှတ်နိုင်သလော။ (လက်မလွှတ်နိုင်ပါ။) သို့ဆိုလျှင် ဤပြဿနာများကို သင် မည်သို့ ဖြေရှင်းနိုင်သနည်း။ ယင်းတို့အားလုံးကို သမ္မာတရား လိုက်စားခြင်းအားဖြင့် ဖြေရှင်းရမည်ဖြစ်သည်။ သမ္မာတရား လိုက်စားခြင်းက လူတို့၏ ကျိုးကြောင်းမသင့်သည့် တောင်းဆိုချက်များနှင့် လွန်ကဲသော ဆန္ဒများအပြင် ဘုရားသခင်အပေါ် ၎င်းတို့၏ အထင်လွဲမှုများနှင့် သူနှင့်ပတ်သက်သည့် ၎င်းတို့၏ စိတ်ကူးများ၊ မှန်းဆချက်များ၊ သံသယများနှင့် အကန့်အသတ်များကို ဖြေရှင်းပေးနိုင်သည်။ ဤအခြေအနေများအားလုံး ပြေလည်သွားသည့်အချိန်တွင် လူတို့သည် ညှဉ်းဆဲခံရသည်ဟု ခံစားရလိမ့်ဦးမည်လော။ ညှဉ်းဆဲခံရသည်ဟု ခံစားရသည့် ဤအခြေအနေများအားလုံး တကယ်ကို ပြေလည်သွားမည် မဟုတ်လော။ ထိုအချိန်တွင် သင်၏ အတွေးများ၊ အမြင်များ၊ သဘောထားနှင့် အခြေအနေတို့ မည်သို့ ဖြစ်လိမ့်မည်နည်း။ သင်သည် ကျိုးနွံနာခံကာ စောင့်ဆိုင်းနိုင်လိမ့်မည်ဖြစ်ပြီး ဘုရားသခင်၏ အချုပ်အခြာအာဏာနှင့် အစီအစဉ်ကို တွန်းလှန်တိုက်ခိုက်မည် မဟုတ်သကဲ့သို့ သူ့ကို ပုန်ကန်မည် မဟုတ်ပေ၊ သို့မဟုတ် ဝေဖန်မည်မဟုတ်ပေ။ ထို့အပြင် ဘုရားသခင်၏ လက်တော် သင့်အပေါ် ကျရောက်သည့်အခါတွင် သို့မဟုတ် သင့်အတွက် ပတ်ဝန်းကျင်တစ်ခုကို သူ စီစဉ်ညွှန်ကြားသည့်အခါတွင် အတိုက်အခံလုပ်ကာ ရှောင်လွဲမည့်အစား တက်ကြွစွာ ပူးပေါင်းဆောင်ရွက်ကာ သူ၏ ရှေ့မှောက်တွင် ကျိုးနွံနာခံနိုင်လိမ့်မည်ဖြစ်ပြီး ထိုအရာကို ရှောင်ရှားဖို့ သာ၍ပင် ကြိုးစားမည် မဟုတ်ပေ။ သင်သည် ဤအပြုသဘောဆောင်သည့် အခြေအနေများ ပိုပိုပြီး ရှိလိမ့်မည်ဖြစ်ကာ ဤအရာက သမ္မာတရားကို သင် လိုက်စားနေကြောင်း သက်သေပြပေသည်။ သို့သော် ထိုအပျက်သဘောဆောင်သည့် အရာများသည် သင်၏ စိတ်ကို စဉ်ဆက်မပြတ် နေရာယူထားကာ သင်၏ နေ့စဉ်လုပ်ရပ်များ၊ အတွေးများနှင့် စိတ်ကူးများကို လွှမ်းမိုးပြီး သင်၏ အခြေအနေကို ထိခိုက်လျှင် ဤအရာက သင်သည် သမ္မာတရားကို လုံးဝ မလိုက်စားကြောင်း သက်သေပြပြီး နောက်ဆုံးတွင် ဖယ်ရှားရှင်းလင်းခြင်းခံရလိမ့်မည် ဖြစ်သည်။

လူများစွာတို့သည် ၎င်းတို့၏တာဝန်ကို ထမ်းဆောင်သောအခါ ၎င်းတို့သည် အစဉ်သဖြင့် မိမိတို့၏ ရည်ရွယ်ချက်များဖြင့် မသန့်စင်ဘဲ ဖြစ်နေကြသည်။ မိမိတို့ကိုယ်ကို အသိအမှတ်ပြုခံရရန် အစဉ် ကြိုးစားကြသည်။ ချီးမွမ်းခံရခြင်း၊ အားပေးခံရခြင်းကို အစဉ် နှစ်သက်ကြသည်။ တစ်စုံတစ်ခုကို ကောင်းစွာလုပ်လျှင် အကျိုးရလဒ်၊ သို့မဟုတ် ဆုလာဘ်အချို့ကို အစဉ် ရလိုကြသည်။ ဆုလာဘ်မရှိလျှင် ၎င်းတို့၏ တာဝန်များကို ထမ်းဆောင်ရာ၌ စိတ်ဝင်စားမှု မရှိကြပေ။ ပြီးလျှင် ၎င်းတို့ကို အာရုံစိုက်မည့်သူ၊ သို့မဟုတ် အားပေးမည့်သူ မည်သူမျှမရှိလျှင် ၎င်းတို့သည် အပျက်သဘောဆောင်လာကြသည်။ ၎င်းတို့သည် ကလေးများကဲ့သို့ မတည်ငြိမ်ပေ။ ဤတွင် မည်သည့်အရာ ဖြစ်ပျက်နေသနည်း။ လူတို့သည် အဘယ်ကြောင့် မိမိတို့၏ တာဝန်များတွင် မိမိတို့၏ ရည်ရွယ်ချက်များဖြင့် အစဉ်သဖြင့် မသန့်စင်ဘဲ ရှိနေကြပြီး ယင်းတို့ကို မည်သည့်အခါတွင်မျှ ဘေးဖယ်မထားနိုင်ကြသနည်း။ ဤသည်မှာ အဓိကအားဖြင့် ၎င်းတို့သည် သမ္မာတရားကို လက်မခံသောကြောင့်ဖြစ်သည်။ ရလဒ်အနေဖြင့် သင်သည် ၎င်းတို့နှင့် သမ္မာတရားကို မည်သို့ မိတ်သဟာယဖွဲ့ပါစေ ၎င်းတို့သည် ဤအရာများကို ဘေးဖယ်ထားရန် မစွမ်းဆောင်နိုင်ကြပေ။ ဤပြဿနာများကို လုံးဝ မဖြေရှင်းလျှင် အချိန်ကြာလာသည်နှင့်အမျှ ၎င်းတို့ အလွယ်တကူ အပျက်သဘောဆောင်လာကြသည်။ မိမိတို့တာဝန်များကို ထမ်းဆောင်ခြင်းတွင် ပို၍ စိတ်မဝင်စား ဖြစ်လာကြသည်။ အသိအမှတ်ပြုခံရခြင်း၊ သို့မဟုတ် ကောင်းချီးခံစားရခြင်းအကြောင်း ဘုရားသခင်ထံမှ နှုတ်ကပတ်တော်များကို မြင်လျက် ၎င်းတို့သည် အနည်းငယ် စိတ်ဓာတ်လှုံ့ဆော်ခြင်းခံရပြီး အနည်းငယ် စိတ်အားထက်သန်ကြသည်။ သို့သော် မည်သူကမျှ ၎င်းတို့နှင့် သမ္မာတရားကို မိတ်သဟာယမဖွဲ့လျှင်၊ မည်သူကမျှ ၎င်းတို့ကို အားမပေးလျှင်၊ သို့မဟုတ် မချီးမွမ်းလျှင် ၎င်းတို့သည် ပို၍ စိတ်မဝင်စားဖြစ်လာကြသည်။ လူတို့သည် ၎င်းတို့ကို မကြာခဏ ချီးမြှောက်လျှင်၊ ချီးမွမ်းလျှင်၊ ချီးကျူးလျှင် ၎င်းတို့သည် အထူးတလည် ချီးကျူးလောက်စရာ ကောင်းသည်ဟု ခံစားကြရသည်။ ၎င်းတို့၏ စိတ်နှလုံးတွင် ဘုရားသခင်က ၎င်းတို့ကို ကွယ်ကာပြီး ကောင်းချီးပေးနေသည်မှာ သေချာနေကြသည်။ ထိုသို့သောအချိန်များတွင် လူအုပ်ထဲတွင် ထင်ပေါ်လိုသော ၎င်းတို့၏အလိုဆန္ဒများသည် ဖြစ်မြောက်ပြီး ပြည့်ဝကြသည်။ ကောင်းချီးပေးခံလိုသော ၎င်းတို့၏ ရည်ရွယ်ချက်သည် ခဏတာ လျော့ပါးသွားပြီး ၎င်းတို့၏ ကျွမ်းကျင်မှုများနှင့် ပါရမီများကို အသုံးပြုခြင်းခံရသဖြင့် ၎င်းတို့ သိက္ခာရှိကြလေသည်။ ၎င်းတို့သည် ပျော်ရွှင်လွန်းသည်မှာ လမ်းတစ်လျှောက် ခုန်ပေါက်ပြေးလွှားကြသည်။ ၎င်းတို့၏ မျက်နှာသည် ပြုံးရွှင်လျက်ရှိသည်။ ဤသည်မှာ သမ္မာတရားကို လိုက်စားခြင်း၏ အကျိုးသက်ရောက်မှုဖြစ်သလော။ (မဟုတ်ပါ။) ဤသည်မှာ ၎င်းတို့၏ ဆန္ဒများပြည့်ခြင်းသာ ဖြစ်သည်။ ဤသည်မှာ မည်သည့်စိတ်သဘောထားဖြစ်သနည်း။ ဤသည်မှာ မာနထောင်လွှားသော စိတ်သဘောထားဖြစ်သည်။ ၎င်းတို့သည် အနည်းငယ်မျှပင် မိမိကိုယ်ကို သိမြင်မှုမရှိဘဲ လွန်ကျူးသော ဆန္ဒများရှိသည်။ ဒုက္ခ၊ သို့မဟုတ် အခက်အခဲအချို့ကို ရင်ဆိုင်ရသောအခါ၊ သို့မဟုတ် ၎င်းတို့၏မာနနှင့် ပကာသနတို့ မပြည့်စုံသောအခါ၊ သို့မဟုတ် ၎င်းတို့၏ အကျိုးစီးပွားများသည် အနည်းငယ်မျှပင် အထိခိုက်ခံရသောအခါ ၎င်းတို့သည် အပျက်သဘောဆောင်ပြီး လဲပြိုသွားကြသည်။ ယခင်က ၎င်းတို့သည် ဘီလူးကဲ့သို့ ရှည်လျားစွာ ရပ်ခဲ့သော်လည်း ရက်အနည်းငယ်အတွင်းတွင် မြေမှုန့်တစ်ပုံတစ်ခေါင်းထဲ တစ်စတစ်စ ပြိုလဲပျက်စီးကြသည်။ ကွာခြားချက်က အလွန်ပင် ကြီးမားသည်။ ၎င်းတို့သည် သမ္မာတရားကို လိုက်စားသောလူများဖြစ်လျှင် အဘယ်သို့ အလွန်လျင်မြန်စွာ ပြိုလဲသွားကြသနည်း။ ရှင်းလင်းစွာပင် စိတ်အားထက်သန်မှု၊ ဆန္ဒနှင့် ရည်မှန်းချက်တို့ကို အခြေခံ၍ မိမိတို့၏ တာဝန်ကို ထမ်းဆောင်သောလူများသည် အလွန်အားနည်းသည်။ ဆုတ်ဆိုင်းမှု၊ သို့မဟုတ် အကျအရှုံးတစ်ခုခုကို ကြုံသောအခါတွင် လဲပြိုသွားကြသည်။ ၎င်းတို့၏ စိတ်ကူးများက မည်သည့်အရာမျှ ဖြစ်မလာ၊ ၎င်းတို့၏ဆန္ဒများ မပြည့်သည်ကို၊ ၎င်းတို့ မျှော်လင့်ချက်နှင့် ကောင်းချီးခံစားရခြင်း မရှိသည်ကို မြင်သည့်အခါ ချက်ချင်းလဲကျကြသည်။ ဤအခြင်းအရာက ၎င်းတို့သည် ထိုအချိန်က ၎င်းတို့တာဝန်များကို မည်မျှ စိတ်အားထက်သန်ခဲ့သည်ဖြစ်စေ ဤသည်မှာ သမ္မာတရားကို ၎င်းတို့နားလည်သောကြောင့်မဟုတ်ဆိုသည်ကို ပြသည်။ ၎င်းတို့သည် ကောင်းချီးခံရရန် မျှော်လင့်ချက်ဖြင့်၊ စိတ်အားထက်သန်မှုကြောင့် တာဝန်ထမ်းဆောင်နေခြင်း ဖြစ်သည်။ လူတို့သည် မည်မျှ စိတ်အားထက်သန်ပါစေ၊ စကားများနှင့် အယူဝါဒများ မည်မျှကို ၎င်းတို့ ဟောကြားနိုင်သည်ဖြစ်စေ ၎င်းတို့သည် သမ္မာတရားကို လက်တွေ့လုပ်ဆောင်ရန် မစွမ်းဆောင်နိုင်လျှင်၊ စည်းမျဉ်းများနှင့်အညီ မိမိတို့တာဝန်များကို မထမ်းဆောင်နိုင်လျှင်၊ စိတ်အားထက်သန်မှုအပေါ်ကိုသာ အမှီပြုလျှင် ၎င်းတို့သည် ကြာရှည်ခံမည်မဟုတ်ပေ။ ဆင်းရဲဒုက္ခ၊ သို့မဟုတ် ကပ်ဘေးနှင့် ရင်ဆိုင်ရသည့်အခါတွင် ၎င်းတို့သည် ခိုင်မာစွာ ရပ်တည်နိုင်လိမ့်မည်မဟုတ်ဘဲ လဲကျလိမ့်မည်။ လူအချို့သည် ကျရှုံးမှု သို့မဟုတ် ဆုတ်ဆိုင်းမှုများနှင့် ရင်ဆိုင်ရသည့်အခါ အတိုင်းသား ပြိုလဲသွားကြသည်။ အခြားသူတို့မှာ ပြုပြင်ခြင်း ခံရသည့်အခါ ပြိုလဲကြစဉ်တွင် အခြားသူတို့မှာ ဆုံးမပဲ့ပြင်ခံရခြင်းနှင့် ရင်ဆိုင်ရသည့်အခါ ပြိုလဲကြသည်။ သမ္မာတရားကို မပိုင်ဆိုင်သူများသည် ပထမဆုံး အခက်အခဲတွင်ပင် ဤသို့ အမြဲ လဲကျကြသည်။ ထို့ကြောင့် သမ္မာတရားကို လိုက်စားသူတစ်ဦး၏ သရုပ်သကန်များမှာ အဘယ်နည်း။ (မည်သည့် စစ်ဆေးမှုမျိုးကို သူတို့ ရင်ဆိုင်ရသည်ဖြစ်စေ သူတို့သည် ကြီးမားသည့် နာကျင်မှုကို ခံစားရကောင်း ဖြစ်မည်ဖြစ်သော်လည်း၊ အပျက်သဘောဆောင်လာကြမည် မဟုတ်ပါ။ သမ္မာတရားကို သူတို့ ရှာဖွေကာ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံကြလိမ့်မည်ဖြစ်သည်။) အပျက်သဘော မဆောင်လာခြင်းသည် သရုပ်သကန်တစ်ခုဖြစ်သော်လည်း အဓိက သရုပ်သကန်ကို သင်တို့ မရိပ်စားမိကြသေးပေ။ ယင်းမှာ သမ္မာတရားကို လိုက်စားသည့်လူများသည် မည်သည့် အခက်အခဲများ၊ နာကျင်မှု သို့မဟုတ် အားနည်းချက်များ ၎င်းတို့ တွေ့ကြုံရသည်ဖြစ်စေ မိမိတို့၏တာဝန်များကို ထမ်းဆောင်ခြင်းတွင် ဟန့်တားခံရမှု သို့မဟုတ် ထိခိုက်ခံရမှု မရှိခြင်း ဖြစ်သည်။ သမ္မာတရား မလိုက်စားသူတို့မှာ ၎င်းတို့ ဝမ်းသာပျော်ရွှင်သည့်အခါ မိမိတို့၏တာဝန်များကို ထမ်းဆောင်ရာတွင် စိတ်ထက်သန်ကြသည်။ ၎င်းတို့ မည်မျှ ဆင်းရဲဒုက္ခခံစားရသည်ဖြစ်စေ ပင်ပန်းနွမ်းနယ်မှု မခံစားရသကဲ့သို့ ကိုယ်ရေးကိုယ်တာ ကိစ္စရပ်အားလုံးကို ဘေးဖယ်ထားနိုင်ကြပြီး မိမိတို့၏ တာဝန်များကို မစွန့်ပစ်ကြချေ။ သို့ရာတွင် ၎င်းတို့ ဝမ်းသာပျော်ရွှင်ခြင်း မရှိသည့်အခါတွင်မူ ကွဲပြားပေသည်။ အလုပ် အနည်းငယ်မျှ လုပ်ဆောင်သည့်အခါတွင်ပင် အလွန် မောပန်းကြပြီး အနည်းငယ် ဆင်းရဲဒုက္ခခံစားရလျှင် ညည်းညူကာ မိမိတို့ နေ့ရက်များကို အသက်ရှင်နေထိုင်ကာ ချမ်းသာကြွယ်ဝရန်နှင့် မိမိတို့အတွက် ထွက်ပေါက်တစ်ခုကို အမြဲ စဉ်းစားကြသည်။ သို့သော် သမ္မာတရားလိုက်စားသူတို့က “ငါ မည်မျှ ဆင်းရဲဒုက္ခခံစားရသည်ဖြစ်စေ ငါ့တာဝန်ကို ငါ ကောင်းစွာ ထမ်းဆောင်ပြီး ဘုရားသခင်၏ မေတ္တာကို ပြန်ဆပ်ရမည်။ ငါ့တာဝန်ကို ကောင်းစွာ ထမ်းဆောင်ခြင်းအားဖြင့်သာ ငါသည် အသိတရားနှင့် အသိစိတ် ရှိမည်ဖြစ်ကာ လူသားဟု အခေါ်ခံထိုက်မည်”ဟု တွေးကြသည်။ မိမိတို့၏တာဝန်များကို ကောင်းစွာထမ်းဆောင်ခြင်းအား အာရုံစိုက်ခြင်းအပြင် ဘုရားနှုတ်ကပတ်တော်များကိုလည်း ၎င်းတို့ စားသောက်နိုင်ကြပြီး မည်သည့် ဒုက္ခပြဿနာများကို ရင်ဆိုင်ရသည်ဖြစ်စေ ၎င်းတို့၏ ညီအစ်ကို မောင်နှမများနှင့်အတူ သမ္မာတရားကို မိတ်သဟာယပြုနိုင်ကြကာ မိမိတို့၏ အခက်အခဲများကို ဖြေရှင်းရန် သမ္မာတရား ရှာဖွေကြလေသည်။ ၎င်းတို့သည် ဤအရာများကို အကြိမ်ကြိမ် တွေးဆကြသည်။ “ဤအခြေအနေကို ငါ မည်သို့ ဖြေရှင်းနိုင်သနည်း။ ပြဿနာက မည်သည့်နေရာတွင် တည်ရှိသနည်း။ အဘယ်ကြောင့် ငါ အပျက်သဘောဆောင်သည်ဟု ခံစားရသနည်း။ အဘယ်ကြောင့် ပြုပြင်ခြင်းခံနေရသနည်း။ ဤအရာကို ငါ အဘယ်သို့ အမှားလုပ်မိခဲ့သနည်း။ ငါ၏ အမှားမှာ အဘယ်မှာနည်း။ ဤသည်မှာ စိတ်သဘောထားဆိုင်ရာ ပြဿနာတစ်ခုလော၊ ဤနယ်ပယ်တွင် ငါ မကျွမ်းကျင်ဘူးလော သို့မဟုတ် ငါ၏ ကိုယ်ပိုင် ရည်ရွယ်ချက်အချို့ကို ငါ ထားရှိမိသလော”ဟူ၍ ဖြစ်သည်။ ဤအရာများကို ရက်အနည်းငယ်ကြာ ဆန်းစစ်ပြီးနောက်တွင် ရလဒ်များကို ၎င်းတို့ ရရှိကြပြီး ၎င်းတို့က မိမိတို့ကိုယ်ပိုင် ရည်ရွယ်ချက်များ ထားရှိသောကြောင့်၊ အခြားသူများအား စိတ်အနှောင့်အယှက် ပေးမိမည်ကို ကြောက်ကာ ဘုရားအိမ်တော်၏ အကျိုးစီးပွားများကို မစဉ်းစားခဲ့သောကြောင့် အသင်းတော်အလုပ် ထိခိုက်ခဲ့ကြောင်း သဘောပေါက်သွားကြသည်။ ဤကောက်ချက်ချမှုမျိုး ရှိလာသည့်နောက်တွင် မည်သည့်သဘောထားကို သင် ခံယူသင့်သနည်း။ ဤပြဿနာကို သင် မည်သို့ ဖြေရှင်းသင့်သနည်း။ သင့်အနေဖြင့် တရားစီရင်ခြင်း၊ ပြစ်တင်ဆုံးမခြင်းနှင့် ဘုရားနှုတ်ကပတ်တော်များ၏ ပြုပြင်ခြင်းကို လက်ခံရမည်၊ သူ၏ နှုတ်ကပတ်တော်များအတွင်းတွင် သင့်ကိုယ်သင် ပြန်လည်သုံးသပ်ရမည်၊ သင်၏ အခြေအနေကို သူ၏ နှုတ်ကပတ်တော်များနှင့် နှိုင်းယှဉ်ချိန်ဆကြည့်ကာ သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားများအပေါ် သိနားလည်မှုတစ်ခုကို စွမ်းဆောင်ရရှိရမည်ဖြစ်သည်။ ဤသို့ဖြင့် သင်သည် သမ္မာတရားကို ချစ်ကာ ဘုရားသခင်ကို ကျိုးနွံနာခံသူတစ်ဦး ဟုတ်မဟုတ်ဟူသည်ကို သိလိမ့်မည်ဖြစ်သည်။ ဤကောက်ချက်ချမှုကို ရရှိခြင်းသည် လုံလောက်သလော။ သင့်အနေဖြင့် “ကျွန်ုပ် လုပ်ဆောင်ခဲ့သည့်အရာမှာ သမ္မာတရားနှင့်အညီ မဟုတ်ခဲ့ပါ၊ ကျွန်ုပ်၏ လုပ်ရပ်များကို ကျွန်ုပ်၏ စာတန်ဆန်သော စိတ်သဘောထားများက ချမှတ်ခဲ့ခြင်း ဖြစ်ပါသည်။ ကျွန်ုပ် နောင်တရရန် လိုလားနေပြီး ဘုရားသခင်ကို တစ်ဖန် လုံးဝ ပုန်ကန်မည်မဟုတ်ပါ။ မည်သည့်အရာ ဖြစ်ပျက်သည်ဖြစ်စေ သမ္မာတရားကို အမြဲရှာဖွေကာ ဘုရားသခင်၏ သတ်မှတ်ချက်များအတိုင်း ပြုမူဆောင်ရွက်ပါမည်။ ကျွန်ုပ် မလုပ်ဆောင်နိုင်လျှင် ဘုရားသခင်က ကျွန်ုပ်ကို ဆုံးမပဲ့ပြင်ကာ အပြစ်ဒဏ်ပေးပါစေ”ဟု ဆိုလျက် ဘုရားသခင်၏ ရှေ့မှောက်တွင် ဝန်ချကာ နောင်တရရဦးမည်ဖြစ်သည်။ ဤသည်မှာ အမှန်တကယ် နောင်တရသည့် စိတ်နှလုံးတစ်ခု ဖြစ်သည်။ သင်သည် ဤသို့ ဆုတောင်းကာ ခိုင်မာသည့် ဆုံးဖြတ်ချက်တစ်ခု ပြုလုပ်နိုင်လျှင်၊ ဤကဲ့သို့ သင် လက်တွေ့လုပ်ဆောင်နိုင်လျှင်၊ ဤသည်မှာ ကျိုးနွံနာခံမှုရှိသည့် စိတ်ဓာတ်တစ်ခု ဖြစ်သည်။ သင်သည် ဤသို့ တွေ့ကြုံလျှင် ဘုရားသခင်၏ အမှုတော်ကို တဖြည်းဖြည်း ကျိုးနွံနာခံလာလိမ့်မည်၊ သူ့အပေါ် စစ်မှန်သည့် သိနားလည်မှု ရှိလိမ့်မည်၊ သူ၏ စိတ်သဘောထားက အမှန်တကယ် ဖြောင့်မတ်ပြီး သန့်ရှင်းကြောင်း မြင်ကာ ဘုရားသခင်ကို ကြောက်ရွံ့သော စိတ်နှလုံးတစ်ခု ဖြစ်ပေါ်လိမ့်မည်။ သင်၏ တာဝန်ကို ထမ်းဆောင်ရာတွင် သင်သည် တာဝန်ယူတတ်ကာ သစ္စာစောင့်သိလိမ့်မည်ဖြစ်ပြီး ဤသို့ဖြင့် လက်တွေ့ကျသည့် အတွေ့အကြုံအချို့ရှိကာ သမ္မာတရား စစ်မှန်မှုများထဲသို့ ဝင်ရောက်ပြီးဖြစ်လိမ့်မည်။

လူအချို့တို့သည် ပြုမူဆောင်ရွက်ကြသောအခါ ၎င်းတို့ကိုယ်တိုင်၏ ဆန္ဒနောက် လိုက်ကြ၏။ ၎င်းတို့သည် စည်းမျဉ်းများကို ချိုးဖောက်ကြပြီး ပြုပြင်ခြင်း ခံရပြီးသည့်နောက်တွင် ၎င်းတို့သည် ၎င်းတို့ မာနထောင်လွှားကြကြောင်းနှင့် ၎င်းတို့၌ သမ္မာတရား မရှိသောကြောင့်သာလျှင် ၎င်းတို့အမှား လုပ်ခဲ့ကြခြင်း ဖြစ်ကြောင်း စကားများဖြင့်သာ ဝန်ခံကြ၏။ သို့ရာတွင် ၎င်းတို့၏ စိတ်နှလုံးများထဲ၌ “အခြားမည်သူမျှ အရဲစွန့်ခေါင်းမထောင်ကြ၊ ငါသာ ဤသို့ပြု၏၊ ထိုသို့ဖြင့် အဆုံး၌ တစ်စုံတစ်ခု မှားယွင်းသည့်အခါ ငါ့အပေါ်သာ တာဝန်အားလုံးပုံချကြသည်။ ဤသည်မှာ ငါ မိုက်မဲရာမကျသလော။ နောက်တစ်ကြိမ်၌ ငါသည် ထိုကဲ့သို့ အရဲစွန့်ခေါင်းခံသည့် ဤကိစ္စမျိုး ငါမလုပ်တော့။ ထီးထီးကြီး ထင်ပေါ်နေသည့်ငှက်သည်သေနတ်ဖြင့် အပစ်ခံရသည့်ငှက်ဖြစ်သည်” ဟုပင် ညည်းညူနေကြသည်။ ဤသဘောထားကို မည်သို့သဘောရသနည်း။ ဤသည်မှာ နောင်တရသော သဘောထားလော။ (မဟုတ်ပါ။) ယင်းသည် မည်သည့်သဘောထား ဖြစ်သနည်း။ ၎င်းတို့သည် ဉာဏ်များလာပြီး လိမ်လည်လှည့်ဖြားလာကြသည် မဟုတ်လော။ ၎င်းတို့၏ စိတ်နှလုံးများထဲတွင် “ထိုကိစ္စက ပျက်ကိန်းမဆိုက်သွားသည်မှာ ငါကံကောင်း၏။ တစ်ခါသေဖူးတော့ ပျဉ်ဖိုးနားလည်သွားပြီ ဆိုပါတော့။ ငါ့အနေဖြင့် အနာဂတ်တွင် ပို၍သတိထားမှ ရပေတော့မည်”ဟူ၍ တွေးသည်။ ၎င်းတို့သည် အမှုအရာကို ဂရုစိုက်ပြီး ကိုင်တွယ်ဖြေရှင်းရန် ၎င်းတို့၏ သေးသိမ်သော လှည့်ကွက်များနှင့် စဉ်းလဲသော အကြံအစည်များကို အသုံးပြုကြပြီး သမ္မာတရားကို မရှာဖွေကြ။ ၎င်းတို့သည် ဤနည်းဖြင့် သမ္မာတရားကို ရရှိနိုင်မည်လော။ မရရှိနိုင်ကြပေ၊ အကြောင်းမှာ ၎င်းတို့သည် နောင်တမရကြသေးသောကြောင့် ဖြစ်၏။ နောင်တရသောအခါ ပထမဆုံးအပြီးလုပ်ရမည့်အရာမှာ သင်ပြုခဲ့ပြီးသော အမှားကို သတိပြုမိရန်၊ သင်၏ အမှားရှိသောနေရာ၊ ပြဿနာ၏ အနှစ်သာရနှင့် သင်ထုတ်ဖော်ခဲ့သော ဖောက်ပြန်ပျက်စီးသည့် စိတ်သဘောထားတို့ကို တွေ့ရန် ဖြစ်သည်။ ဤအရာများကို စဉ်းစားသုံးသပ်ပြီး သမ္မာတရားကို လက်ခံကာ ထို့နောက်တွင် သမ္မာတရားအတိုင်း လက်တွေ့လုပ်ဆောင်ရန် ဖြစ်သည်။ ဤသည်သာလျှင် နောင်တရသည့် သဘောထားဖြစ်၏။ အကယ်၍ အခြားတစ်ဖက်၌ သင်သည် ကောက်ကျစ်သော နည်းလမ်းများကို အကုန်အစင် စဉ်းစားပါက သင်သည် ယခင်ကထက် ပို၍ စိတ်မချရဖြစ်လာကာ သင်၏နည်းနိဿယများသည်လည်း ပို၍ပါးနပ်လာကာ ပို၍ကွယ်ဝှက်လာသည့်အပြင် အမှုကိစ္စများကို ဖြေရှင်းရန် နည်းလမ်းများသည်လည်း သင်၌ပိုများလာသည်ဆိုပါက ပြဿနာသည် လိမ်လည်လှည့်ဖြားခြင်းသက်သက်ကဲ့သို့ သိပ်မရိုးရှင်းတော့ပေ။ သင်သည် လက်သီးပုန်းထိုးသော နည်းလမ်းများကို အသုံးပြုနေခြင်းဖြစ်ပြီး သင်၌ သင်ထုတ်ပြော၍မရနိုင်သော လျှို့ဝှက်ချက်များ ရှိနေ၏။ ဤသည်မှာ ကောက်ကျစ်ဆိုးယုတ်၏။ သင်သည် နောင်တမရသေးရုံသာမက ပို၍ စိတ်မချရဘဲ ပို၍ လှည့်စားတတ်လာသည်။ ဘုရားသခင်သည် သင့်ကို အလွန်အကျွံ စိတ်နှလုံးခိုင်မာပြီး ကောက်ကျစ်ဆိုးယုတ်သည်ဟု မြင်၏၊ မိမိမှားထားကြောင်းကို အပြင်ပန်းတွင် ဝန်ခံပြီး ပြုပြင်ပေးခြင်းကို လက်ခံသည့်တိုင် လက်တွေ့တွင် နောင်တရသည့် သဘောထား စိုးစဉ်းမျှပင် မရှိသောသူအဖြစ် မြင်၏။ အဘယ်ကြောင့် ငါသည် ဤအရာကို ပြောသနည်း။ အဘယ်ကြောင့်ဆိုသော် ဤဖြစ်ရပ် ဖြစ်ပျက်နေစဉ်တွင် သို့မဟုတ် ယင်းဖြစ်ရပ်ဖြစ်ပြီးနောက်တွင် သင်သည် သမ္မာတရားကို လုံးဝ မရှာဖွေသောကြောင့်၊ ဆင်ခြင်သုံးသပ်ပြီး သင့်ကိုယ်သင် သိရန် မကြိုးစားသောကြောင့်၊ သမ္မာတရားအတိုင်း လက်တွေ့လုပ်ဆောင်ခြင်း မရှိသောကြောင့် ဖြစ်သည်။ သင်၏ သဘောထားသည် ပြဿနာကို ဖြေရှင်းရန် စာတန်၏ အတွေးအခေါ်များ၊ ဆင်ခြင်တွေးခေါ်မှုစနစ်နှင့် နည်းလမ်းများကို အသုံးပြုသည့် သဘောထား ဖြစ်သည်။ အမှန်တွင် သင်သည် ဆင်ဝှေ့ရန်ရှောင်လုပ်ပြီး အခြားသူများက ယင်း၏ အရိပ်အယောင်မမြင်ရန် မည်သည့်အရာမျှ လွတ်ထွက်ခွင့်မပေးဘဲ သပ်သပ်ရပ်ရပ် အပြီးသတ်နေခြင်း ဖြစ်သည်။ အဆုံးတွင် သင်သည် သင့်ကိုယ်သင် အတော်အတန် ချက်ချာပါးနပ်သည်ဟု ခံစားရ၏။ ဘုရားသခင်မြင်သည့်အရာမှာ ဤအရာများဖြစ်ပြီး၊ သင့်အနေဖြင့် မိမိအပေါ်သို့ ကျရောက်လာသည့် အမှုအရာရှေ့၌ ဧကန်အမှန် သုံးသပ်ဆင်ခြင်ကာ မိမိအပြစ်ကို ဝန်ချ၍ နောင်တရပြီးသည့်နောက် သမ္မာတရားကို လိုက်ရှာကာ သမ္မာတရားနှင့်အညီ လက်တွေ့လုပ်ဆောင်နေပုံ မဟုတ်ချေ။ သင်၏သဘောထားသည် သမ္မာတရားကို ရှာဖွေသည့်၊ သို့မဟုတ် သမ္မာတရားကို လက်တွေ့လုပ်ဆောင်သည့် သဘောထား မဟုတ်သကဲ့သို့ ဘုရားသခင်၏ အချုပ်အခြာအာဏာနှင့် စီစဉ်မှုများကို နာခံသည့် သဘောထားလည်း မဟုတ်ဘဲ သင်၏ပြဿနာကို ဖြေရှင်းရန် စာတန်၏ နည်းနိဿယများနှင့် နည်းလမ်းများကို အသုံးပြုသည့် သဘောထားဖြစ်သည်။ သင်သည် အခြားသူများ သင့်အပေါ် မှားယွင်းသည့် ထင်မြင်ချက်တစ်ခုကို ပေးပြီး ဘုရားသခင်၏ ထုတ်ဖော်ခြင်းကို သင်ခုခံသည်၊ ထို့ပြင် သင့်အတွက် ဘုရားသခင် စီစဉ်ညွှန်ကြားပေးထားသည့် အခြေအနေများကို သင်သည် ခုခံကာကွယ်ပြီး ထိပ်တိုက်ရင်ဆိုင်သည်။ ဤသည်မှာ သင်၏စိတ်နှလုံးသည် ယခင်ကထက် ပို၍ဖုံးပိတ်ထားပြီး ဘုရားသခင်ထံမှ ကင်းကွာကြောင်း ဆိုလိုပေသည်။ ထိုသို့ဖြင့် ထိုအရာမှ ကောင်းသည့် ရလဒ်တစ်ခုတလေ ရှိလာနိုင်သလော။ သင်သည် ငြိမ်သက်ခြင်းနှင့် ဝမ်းမြောက်ခြင်းကို မွေ့လျော်ခံစားရင်း အလင်းထဲတွင် အသက်ရှင်နိုင်သေးသလော။ အသက်မရှင်နိုင်ပေ။ သမ္မာတရားကို သင် ရှောင်ရှားပြီး ဘုရားသခင်ကို ရှောင်ရှားပါက သေချာပေါက် အမှောင်ထဲကျကာ မြည်တမ်းပြီး အံသွားခဲကြိတ်ရလိမ့်မည်။ ထိုကဲ့သို့သော အခြေအနေသည် လူတို့ထဲ၌ ပျံ့နှံ့နေသလော။ (ပျံ့နှံ့နေပါသည်။) အချို့သောလူတို့သည် “ဤအကြိမ်၌ ငါသည် ပြုပြင်ခြင်းကို ခံခဲ့ရ၏။ နောက်တစ်ကြိမ်တွင် ငါ့အနေဖြင့် ပို၍ အပိုင်ကြံပြီး သတိထားမှ ရတော့မည်။ အခွင့်အရေး မဆုံးရှုံးရရန်အလို့ငှာ ကိစ္စအားလုံးတွင် ငါ သတိထားရမည်။ အပိုင်မကြံသည့် လူတို့သည် ငတုံးများပင်ဖြစ်ကြ၏”ဟု ဆိုလျက် မိမိတို့ကိုယ်ကို မကြာခဏ ဆုံးမတတ်ကြသည်။ အကယ်၍ သင်သည် သင့်ကိုယ်သင် ထိုကဲ့သို့လမ်းညွှန်ပြီး ဆုံးမနေလျှင် ရလဒ်ကောင်းများ ရနိုင်ဦးမည်လော။ သမ္မာတရားကို ရနိုင်ပါမည်လော။ အကြောင်းအခြင်းအရာတစ်ခု သင့်အပေါ်သို့ ကျရောက်လာကာ သမ္မာတရား၏ ရှုထောင့်တစ်ခုကို သင် ရှာဖွေပြီး နားလည်နိုင်ကာ သမ္မာတရား၏ ထိုရှုထောင့်ကို သင်ရရှိနိုင်ပေသည်။ သမ္မာတရားကို နားလည်ခြင်းအားဖြင့် မည်သည့်အရာကို စွမ်းဆောင်ရရှိနိုင်သနည်း။ သမ္မာတရား၏ ရှုထောင့်တစ်ခုကို သင်နားလည်သွားသောအခါ ဘုရားသခင်၏ ရည်ရွယ်ချက်များ၏ ရှုထောင့်တစ်ခုကို သင်နားလည်သွားသည်၊ သင့်အား ဤအရာကို အဘယ်ကြောင့် ဘုရားသခင်ပြုခဲ့ကြောင်း၊ သင့်ထံမှ ထိုသို့သောတောင်းဆိုမှုကို အဘယ်ကြောင့် သူပြုကြောင်း၊ သင့်ကို ထိုကဲ့သို့ဆုံးမရန်နှင့် ပဲ့ပြင်ရန် အခြေအနေများကို အဘယ်ကြောင့် သူစီစဉ်ညွှန်ကြားကြောင်း၊ သင့်ကို ပြုပြင်ရန် ဤအမှုအရာကို အဘယ်ကြောင့် သူအသုံးပြုကြောင်းနှင့် ဤအမှုအရာ၌ အဘယ်ကြောင့် သင်ပြိုလဲသွားပြီး ရှုံးနိမ့်သွားကာ ထုတ်ဖော်ခြင်းခံခဲ့ရကြောင်းတို့ကို သင်နားလည်သွားသည်။ ဤအရာများကို သင်နားလည်နိုင်ပါက သမ္မာတရားကို သင်လေ့လာလိုက်စားနိုင်မည်ဖြစ်ပြီး အသက်ဝင်ရောက်မှုကို စွမ်းဆောင်ရရှိလိမ့်မည် ဖြစ်သည်။ ဤအရာများကို သင်နားမလည်သည့်အပြင် ဤအချက်အလက်များကို သင်လက်မခံဘဲ မရမက အတိုက်အခံပြုပြီး မရမက ခုခံနေလျှင်၊ သင် အယောင်ဆောင်ဖို့ သင့်ကိုယ်ပိုင် နည်းနိဿယများကို မရမက အသုံးပြုနေလျှင်၊ အခြားသူများအားလုံးကိုလည်းကောင်း၊ ဘုရားသခင်ကိုလည်းကောင်း အသွင်အပြင်အမှားနှင့် မရမက ရင်ဆိုင်နေလျှင် သင်သည် သမ္မာတရားကို ထာဝစဉ်ပင် ရရှိနိုင်လိမ့်မည် မဟုတ်ပေ။ သင့်ထံတွင် ရိုးသားသည့် သဘောထားတစ်ခု၊ သမ္မာတရားကို လက်ခံကာ ကျိုးနွံနာခံသည့် သဘောထားတစ်ခုရှိကာ မည်သည့်အရာ ဖြစ်ပျက်သည်ဖြစ်စေ၊ သင်၏ စိတ်နှလုံးတွင် မည်မျှ နာကျင်မှုရှိသည်ဖြစ်စေ၊ သို့မဟုတ် မည်မျှ သင် အရှက်ရသည်ဖြစ်စေ သမ္မာတရားကို သင် အမြဲ လက်ခံကာ ကျိုးနွံနာခံနိုင်ပြီး “ဘုရားသခင် လုပ်ဆောင်သည့် အရာတိုင်းသည် မှန်ကန်ပြီး ကျွန်ုပ် လက်ခံရပါမည်”ဟု ဆိုလျက် ဘုရားသခင်ထံ ဆုတောင်းနိုင်ဆဲဖြစ်လျှင် ဤသည်မှာ ကျိုးနွံနာခံမှုရှိသော သဘောထားတစ်ခု ဖြစ်သည်။ သို့ရာတွင် လက်ခံသည့် ဖြစ်စဉ်အတောအတွင်းတွင် သင်သည် မိမိကိုယ်ကို အဆက်မပြတ် ပြန်လည်သုံးသပ်ရမည်၊ သင်၏ လုပ်ရပ်များနှင့် အပြုအမူတွင် မည်သည့်နေရာ၌ အမှားများရှိကြောင်းနှင့် မည်သည့် သမ္မာတရား သွင်ပြင်လက္ခဏာများအား သင် ချိုးဖောက်မိပြီးဖြစ်ကြောင်းတို့ကို ပြန်လည်သုံးသပ်ရမည်။ သင်၏ ကိုယ်ပိုင် စစ်မှန်သော အခြေအနေနှင့် ဝိညာဉ်ရင့်ကျက်မှုတို့ကို ရှင်းလင်းစွာ မြင်နိုင်ရန်အလို့ငှာ သင်၏ ကိုယ်ပိုင် ရည်ရွယ်ချက်များကိုလည်း စိတ်ဖြာလေ့လာဆွေးနွေးရမည်။ ထို့နောက် သမ္မာတရားကို သင် ရှာဖွေလျှင် စည်းမျဉ်းများနှင့်အညီ သမ္မာတရားအား မည်သို့ လက်တွေ့လုပ်ဆောင်ရမည်ကို သင် သိလိမ့်မည်။ ဤသို့ သင် လက်တွေ့လုပ်ဆောင်ကာ တွေ့ကြုံလျှင် မသိလိုက်မီတွင် တိုးတက်မှု ပြုလုပ်လိမ့်မည်ဖြစ်သည်။ သမ္မာတရားက သင့်အထဲတွင် အမြစ်တွယ်လိမ့်မည်။ ထိုသမ္မာတရားက ပွင့်လန်း၊ အသီးသီးပွင့်ကာ သင်၏ အသက်ဖြစ်လာလိမ့်မည်။ ဖောက်ပြန်ပျက်စီးခြင်းကို သင် ထုတ်ဖော်ပြခြင်းများနှင့်ဆိုင်သည့် ပြဿနာများအားလုံး တဖြည်းဖြည်း ပြေလည်သွားလိမ့်မည်။ အမှုအရာများ ဖြစ်ပျက်သည့်အခါ သင်၏ သဘောထား၊ အမြင်များနှင့် အခြေအနေများသည် အပြုသဘောဆောင်ခြင်းဆီသို့ ပိုပိုပြီး ယိမ်းသွားလိမ့်မည်။ ထိုအခါ သင်သည် ဘုရားသခင်နှင့် ခပ်တန်းတန်း ဖြစ်လိမ့်ဦးမည်လော။ သူနှင့် သင် ခပ်တန်းတန်း ဖြစ်ကောင်းဖြစ်နိုင်သေးသော်လည်း ထိုသို့ဖြစ်ခြင်းက လျော့နည်းသည်ထက် လျော့နည်းသွားလိမ့်မည်ဖြစ်ကာ ဘုရားသခင်အပေါ် သင် ထားရှိသည့် သံသယများ၊ မှန်းဆချက်များ၊ အထင်လွဲမှုများ၊ မကျေနပ်ချက်များ၊ ပုန်ကန်မှုနှင့် အတိုက်အခံ လုပ်ခြင်းတို့သည်လည်း လျော့နည်းသွားလိမ့်မည်။ ထိုအရာများ လျော့နည်းသွားချိန်တွင် အမှုအရာများ ဖြစ်ပျက်သည့်အခါ ဘုရားသခင်ရှေ့မှောက်၌ သင့်ကိုယ်သင် ငြိမ်သက်စေရန်နှင့် သူ့ထံ ဆုတောင်းရန်၊ သမ္မာတရားကို ရှာဖွေပြီး လက်တွေ့လုပ်ဆောင်မှု လမ်းကြောင်းကို ရှာဖွေရန် သင့်အတွက် ပိုမိုလွယ်ကူလိမ့်မည်။ သင့်ထံ အမှုအရာများ ကျရောက်သည့်အခါ သင် မရိပ်စားမိနိုင်လျှင်၊ ထိုအစား လုံးလုံး စိတ်ရှုပ်ထွေးကာ သမ္မာတရားကို မရှာဖွေသေးလျှင် ပြဿနာရှိလိမ့်မည်။ သင့်အနေဖြင့် ကိစ္စရပ်များကို လူသားနည်းစနစ်များကို အသုံးပြုလျက် ကိုင်တွယ်ရန် သေချာနေပြီး လောကီဆိုင်ရာ ဆက်ဆံမှုများအတွက် သင်၏ အတွေးအခေါ်များ၊ စိတ်မချရသည့် နည်းလမ်းများနှင့် လိမ္မာပါးနပ်သည့် နည်းစနစ်များအားလုံး ထွက်ပေါ်လာလိမ့်မည်။ ဤသည်မှာ လူတို့က ၎င်းတို့၏ စိတ်နှလုံးများတွင် အမှုအရာများကို ပထမဆုံး တုံ့ပြန်သည့်ပုံစံ ဖြစ်သည်။ လူအချို့သည် အမှုအရာများ ဖြစ်ပျက်သည့်အခါ သမ္မာတရားအတွက် ကြိုးပမ်းခြင်းထဲသို့ မိမိတို့ စိတ်နှလုံးကို လုံးဝ မနှစ်ထားဘဲ ထိုအစား ထိုအရာများကို လူသားနည်းလမ်းများဖြင့် ကိုင်တွယ်ဖို့ အမြဲ စဉ်းစားကြသည်။ အကျိုးဆက်အနေဖြင့် အချိန်ကြာမြင့်စွာ ၎င်းတို့ ဟိုသည် စမ်းတဝါးဝါးဖြစ်ကြသည်၊ ၎င်းတို့၏ မျက်နှာများက ပင်ပန်းနွမ်းနယ်မှုဖြင့် လူမမာရုပ် ပေါက်လာသည်အထိ မိမိတို့ကိုယ်ကို ညှဉ်းဆဲကြသော်လည်း သမ္မာတရားကို လက်တွေ့လုပ်ဆောင်ခြင်း မရှိကြသေးချေ။ ဤသည်မှာ သမ္မာတရားကို မလိုက်စားသည့်သူများ မည်မျှသနားဖွယ် ကောင်းသည့်ပုံစံဖြစ်သည်။ ယခုတွင် သင်၏တာဝန်ကို လိုလိုလားလား ထမ်းဆောင်ကောင်း ထမ်းဆောင်မည်ဖြစ်ကာ အမှုအရာများကို စွန့်လွှတ်ပြီး မိမိကိုယ်ကို လိုလိုလားလား အသုံးခံကောင်းခံနိုင်သော်လည်း ဘုရားသခင်နှင့်ပတ်သက်၍ သင့်တွင် နားလည်လွဲမှားမှုများ၊ ထင်မြင်ချက်များ၊ သံသယများ သို့မဟုတ် မကျေနပ်ချက်များ သို့တည်းမဟုတ် သူ့အပေါ် ဆန့်ကျင်ပုန်ကန်မှုနှင့် ခုခံတော်လှန်မှုတို့ပင် ရှိဆဲဖြစ်လျှင် သို့မဟုတ် သင်သည် သူ့အား ဆန့်ကျင်ရန်နှင့် သင့်အပေါ် သူ၏ အချုပ်အခြာအာဏာကို ငြင်းပယ်ရန် အမျိုးမျိုးသော နည်းလမ်းများနှင့် နည်းပညာများကို အသုံးပြုလျှင်၊ ဤအရာများကို သင်မဖြေရှင်းလျှင် သမ္မာတရားက သင်၏ ဖြစ်ခြင်းတစ်ခုလုံး၏ အရှင်သခင်ဖြစ်ရန် မဖြစ်နိုင်သလောက်ရှိပြီး သင့်အသက်တာက ခြေကုန်လက်ပန်းကျစရာ ဖြစ်လိမ့်မည်။ လူတို့သည် မကြာခဏ ရုန်းကန်ကြပြီး ဤအပျက်သဘောဆောင်သော အခြေအနေများထဲတွင် ညှဉ်းဆဲခြင်းကို ခံကြရကာ သူတို့သည် နွံအိုင်ထဲသို့ နစ်မြုပ်ထားကြသည့်အလားဖြစ်ပြီး အမှန်နှင့် အမှားတို့နှင့်သက်ဆိုင်သော စိတ်ကူးဖြင့် အစဉ်နစ်မြုပ်လျက် ရှိကြသည်။ သမ္မာတရားကို သူတို့ အဘယ်သို့ ရှာဖွေတွေ့ရှိကာ နားလည်နိုင်ကြမည်နည်း။ လူတစ်ဦးသည် သမ္မာတရားကို ရှာဖွေရန်အတွက် ဦးစွာ ကျိုးနွံနာခံရပေမည်။ ထို့နောက် အတွေ့အကြုံကာလတစ်ခု အပြီးတွင် သူတို့သည် ဉာဏ်အလင်းဖွင့်ပြမှုအချို့ကို ရရှိနိုင်မည်ဖြစ်ပြီး ထိုအခိုက်တွင် သမ္မာတရားကို နားလည်ရန် လွယ်ကူပေသည်။ အကယ်၍ လူတစ်ဦးက မှန်ကန်သည့်အရာနှင့် မှားယွင်းသောအရာကို ဖော်ထုတ်ရန် အမြဲကြိုးစားနေပြီး အမှန်နှင့် အမှားတွင် ပါဝင်ပတ်သက်မိပါက သူသည် သမ္မာတရားကို ရှာဖွေတွေ့ရှိစရာ သို့မဟုတ် နားလည်စရာ အကြောင်းမရှိပေ။ ထို့ပြင် အကယ်၍ လူတစ်ဦးက သမ္မာတရားကို မည်သည့်အခါမျှ နားမလည်နိုင်လျှင် ဤအရာက အဘယ်အကျိုးကို ဖြစ်စေမည်နည်း။ သမ္မာတရားကို နားမလည်ခြင်းက ဘုရားသခင်နှင့်ပတ်သက်ပြီး အယူအဆများနှင့် နားလည်လွဲမှားမှုများကို ဖြစ်ပေါ်စေသည်။ လူတစ်ဦးသည် ဘုရားသခင်နှင့်ပတ်သက်၍ နားလည်မှုလွဲခြင်းများ ရှိသည့်အခါတွင် သူနှင့်ပတ်သက်၍ မကျေမနပ်ပြောရန် ဖြစ်နိုင်ဖွယ်ရှိသည်။ ဤမကျေမနပ်ပြောချက်များက ပေါက်ကွဲထွက်လာသောအခါ ၎င်းတို့က ဆန့်ကျင်ခြင်း ဖြစ်လာသည်။ ဘုရားသခင်ကို ဆန့်ကျင်ခြင်းသည် ဘုရားကို အာခံခြင်းဖြစ်သည်။ ကြီးလေးသော ပြစ်မှားမှုဖြစ်သည်။ လူတစ်ဦးသည် များစွာသော ပြစ်မှားမှုများကို ကျူးလွန်လျှင် ထိုသူသည် အမျိုးမျိုးသော ဆိုးယုတ်ခြင်းများကို ကျူးလွန်ပြီးဖြစ်ကာ အပြစ်ဒဏ်ပေးခြင်း ခံရသင့်သည်။ ဤသည်မှာ သမ္မာတရားကို နားလည်ရန် ထာဝရ မတတ်နိုင်ခြင်းမှ ဖြစ်ပေါ်သည့်အရာဖြစ်သည်။ ထို့ကြောင့် သမ္မာတရားကို ကြိုးပမ်းအားထုတ်ခြင်းဟူသည်မှာ သင့်အား သင့်တာဝန်ကို ကောင်းစွာ ထမ်းဆောင်စေရန်၊ နာခံမှုရှိရန်၊ စည်းမျဥ်းများအတိုင်း ပြုမူကျင့်ကြံရန်၊ ဘာသာတရားကိုင်းရှိုင်းပုံ ပေါက်ရန်၊ သို့မဟုတ် သူတော်စင်ကဲ့သို့သော အမူအကျင့်ပြုရန်သက်သက်သာ ရည်ရွယ်သည်မဟုတ်ပေ။ ယင်းမှာ ဤအရာများကို စွမ်းဆောင်ရရှိရန်သာ ရည်ရွယ်ခြင်း မဟုတ်ဘဲ အဓိကအားဖြင့် ဘုရားသခင်အပေါ် သင်ထားသိုထားသည့် အမျိုးမျိုးသော မမှန်ကန်သည့် အမြင်များကို ဖြေရှင်းရန် ရည်ရွယ်လေသည်။ သမ္မာတရားကို နားလည်ခြင်း၏ ရည်ရွယ်ချက်မှာ လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန်အတွက် ဖြစ်သည်။ ထိုဖောက်ပြန်ပျက်စီးသော စိတ်သဘောထားများ ပြေလည်သောအခါ လူတို့သည် ဘုရားသခင်အကြောင်း နားလည်လွဲမှားမှုများ နောက်ထပ် ရှိတော့မည်မဟုတ်ပေ။ ဤအရာနှစ်ခုသည် ချိတ်ဆက်နေသည်။ တစ်ချိန်တည်းတွင်ပင် လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းသည့်အခါတွင် ၎င်းတို့နှင့် ဘုရားသခင်ကြားက ဆက်ဆံရေးမှာ တဖြည်းဖြည်း တိုးတက်ပြီး ပို၍ပို၍ သာမန်ဖြစ်လာမည်။ ထို့ကြောင့်၎င်းတို့၏ ဖောက်ပြန်ပျက်စီးသော စိတ်သဘောထားများက ပြေလည်သည်နှင့် ဘုရားသခင်နှင့်ပတ်သက်၍ လူတို့၏ ဒွိဟဖြစ်ခြင်းများ၊ မသင်္ကာမှုများ၊ စမ်းသပ်မှုများ၊ နားလည်လွဲမှားမှုများ၊ သံသယများနှင့် နာကျည်းချက်များသာမက ၎င်းတို့၏ အတိုက်အခံလုပ်ခြင်းပါ အားလုံးသည်ပင်လျှင် တစ်စတစ်စ ပြေလည်သွားမည် ဖြစ်သည်။ လူတစ်ဦး၏ ဖောက်ပြန်ပျက်စီးသော စိတ်သဘောထားများ ပြေလည်သောအခါ မည်သည့် လက်ငင်းသရုပ်သကန် ဖြစ်ပျက်သနည်း။ ဘုရားသခင်အပေါ် ၎င်းတို့၏ သဘောထား ပြောင်းလဲသွား၏။ ဘုရားသခင်ကို ကျိုးနွံနာခံသော စိတ်နှလုံးဖြင့် အရာရာကို ၎င်းတို့ ရင်ဆိုင်နိုင်ကြပြီး ထို့နောက်တွင် သူနှင့် ၎င်းတို့၏ ဆက်ဆံရေးသည် တိုးတက်လိမ့်မည်။ ၎င်းတို့အနေဖြင့် သမ္မာတရားကို နားလည်လျှင် လက်တွေ့လုပ်ဆောင်နိုင်ကြလိမ့်မည်။ ၎င်းတို့တွင် ဘုရားသခင်ကို ကျိုးနွံနာခံသော စိတ်နှလုံး ရှိကြသောကြောင့် ဘုရားသခင်ကို လှည့်ဖြားရန်မဆိုထားနှင့် မိမိတို့တာဝန်ကို ထမ်းဆောင်ရာတွင် ဝတ်ကျေတမ်းကျေ ဖြစ်ကြမည် မဟုတ်။ ဤသို့ဖြင့် ဘုရားသခင်အကြောင်း ပိုနည်းသည်ထက်နည်းသည့် အယူအဆများနှင့် အထင်လွဲမှုများ ရှိကြလိမ့်မည်၊ သူနှင့် ၎င်းတို့၏ ဆက်ဆံရေးက ပိုပိုပြီး ပုံမှန်ဖြစ်လာလိမ့်မည်ဖြစ်ကာ ၎င်းတို့၏ တာဝန်ကို ထမ်းဆောင်သည့်အခါ ဘုရားသခင်ကို အပြည့်အဝ ကျိုးနွံနာခံနိုင်ကြလိမ့်မည်။ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့်ဆိုင်သည့် ပြဿနာကို ၎င်းတို့ မဖြေရှင်းလျှင် ဘုရားသခင်နှင့် ပုံမှန် ဆက်ဆံရေးတစ်ခု လုံးဝ ရရှိနိုင်ကြလိမ့်မည် မဟုတ်သကဲ့သို့ သူ့အပေါ် ကျိုးနွံနာခံမှုရှိသော စိတ်နှလုံးတစ်ခု လုံးဝ ရှိလိမ့်မည် မဟုတ်ပေ။ ဘာသာတရားမရှိသူများကဲ့သို့ပင် ၎င်းတို့၏ စိတ်နှလုံးတွင် ဘုရားသခင်ကို အမြဲငြင်းပယ်ကာ အတိုက်အခံလုပ်လျက် အလွန် ပုန်ကန်တတ်လိမ့်မည်ဖြစ်ပြီး မိမိတို့တာဝန်ကို ကောင်းစွာ ထမ်းဆောင်ရန် ၎င်းတို့အတွက် ဖြစ်နိုင်လိမ့်မည် မဟုတ်။ ဤသို့ဖြစ်သောကြောင့် သမ္မာတရား လိုက်စားခြင်းနှင့် လက်တွေ့လုပ်ဆောင်ခြင်းသည် အလွန် အရေးပါပေသည်။ သင်သည် သမ္မာတရားကို မလိုက်စားဘဲ ဘုရားသခင်နှင့်ပတ်သက်၍ သင်၏ အယူအဆများ၊ အထင်လွဲမှုများနှင့် မကျေနပ်ချက်များကို သင် ဖြေရှင်းလိုဆဲဖြစ်သည်။ ဤအရာကို သင် စွမ်းဆောင်ရရှိနိုင်သလော။ မုချ မစွမ်းဆောင်နိုင်ပေ။ လူအချို့က “ကျွန်ုပ်သည် ရိုးရှင်းသော လူတစ်ဦးဖြစ်သည်၊ ကျွန်ုပ်တွင် အယူအဆများ၊ အထင်လွဲမှုများ၊ သို့မဟုတ် မကျေနပ်ချက်များကဲ့သို့သော အရာတစ်ခုမျှ မရှိပါ။ ဤအရာများနှင့်ပတ်သက်၍ ကျွန်ုပ် မစဉ်းစားပါ”ဟု ဆိုကြသည်။ ထိုအကြောင်းကို သင် မတွေးလျှင် မည်သည့် အယူအဆမျှ မရှိသည်ကို သင် အာမခံနိုင်သလော။ ထိုအကြောင်းကို မစဉ်းစားခြင်းအားဖြင့် ဖောက်ပြန်ပျက်စီးသော သင်၏ စိတ်သဘောထားအား ထုတ်ဖော်ပြခြင်းကို သင် ရှောင်ရှားနိုင်သလော။ တစ်စုံတစ်ဦးက မည်သည့် ဖောက်ပြန်ပျက်စီးခြင်းကို ထုတ်ဖော်ပြသည်ဖြစ်စေ ထိုအရာကို ၎င်းတို့၏ သဘာဝက အမြဲ သတ်မှတ်ထားခြင်း ဖြစ်သည်။ လူအားလုံးသည် မိမိတို့၏ စာတန်ဆန်သော သဘာဝဖြင့် အသက်ရှင်ကြ၏။ ၎င်းတို့၏ စာတန်ဆန်သော စိတ်သဘောထားများသည် ၎င်းတို့အတွင်းတွင် နက်ရှိုင်းစွာ အမြစ်တွယ်ထားပြီး ၎င်းတို့၏ သဘာဝ အနှစ်သာရ ဖြစ်လာပြီးဖြစ်သည်။ လူတို့သည် ၎င်းတို့၏ စာတန်ဆန်သော စိတ်သဘောထားများကို အမြစ်ဖြတ်ရန် နည်းလမ်းမရှိ၊ သမ္မာတရားနှင့် ဘုရားနှုတ်ကပတ်တော်များကို အသုံးပြုခြင်းအားဖြင့်သာ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့်ဆိုင်သည့် ပြဿနာအားလုံးကို ၎င်းတို့ တဖြည်းဖြည်း ဖြေရှင်းနိုင်ကြပေသည်။

လူတစ်ဦး၏ ဘုရားသခင်နှင့် ဆက်ဆံရေး၌ တိုးတက်မှု ရှိခြင်းဖြစ်စေ၊ မရှိခြင်းဖြစ်စေ မည်သည့်နေရာတွင် ထင်ရှားသနည်း။ ထိုအရာသည် လူများ၊ အဖြစ်အပျက်များနှင့် အမှုအရာများကို သင် ရင်ဆိုင်ရချိန် သင့်တွင်ရှိသည့် သဘောထားနှင့် အမြင်များတွင် ထင်ရှားပေသည်။ သင်၏ သဘောထားနှင့် အမြင်များသည် လောကီဆိုင်ရာ ဆက်ဆံမှုများအတွက် စာတန်ဆန်သော အတွေးအခေါ်များ သို့မဟုတ် အသိပညာနှင့် သဘောတရားများမှလာပြီး သင်က ဤအရာများကို သင်၏ ဘဝ အတွေးအခေါ်နှင့် ဆောင်ပုဒ်အဖြစ် စွဲကိုင်လျှင် သင်သည် သမ္မာတရားကို လိုက်စားသူတစ်ဦး ဟုတ်သလော။ သမ္မာတရားကို သင် ရရှိပြီးပြီလော။ (မရရှိသေးပါ။) သင်သည် သမ္မာတရားကို လိုက်စားသည့် တစ်စုံတစ်ဦး မဟုတ်ဟု သေချာပေါက် ပြော၍မရပေ။ သင့်အနေဖြင့် သမ္မာတရား လိုက်စားသည့် လမ်းပေါ်တွင် ရှိကောင်းရှိမည် ဖြစ်သော်လည်း အနည်းဆုံးအနေဖြင့် ထိုအရာက သင်သည် သမ္မာတရား စစ်မှန်မှုများထဲသို့ မဝင်ရောက်သေးကြောင်း ပြသပေသည်။ သင်၏ အယူအဆများနှင့် မကိုက်ညီသည့် တစ်စုံတစ်ရာကို ရင်ဆိုင်ရသည့်အခါ သင် ချက်ချင်း ဒေါသထွက်လျှင်၊ စားပွဲကို ထုပြီး လူတို့ကို အော်ဟစ်လျှင်၊ ထိုအရာကို လက်ခံရန် ငြင်းပြီး ကျိုးနွံနာခံခြင်းမရှိလျှင် ဤတွင် ပြဿနာမှာ အဘယ်နည်း။ ဤသည်မှာ ဘုရားသခင်ရှေ့မှောက်တွင် အသက်ရှင်သည့် လူတစ်ဦး ဖြစ်သလော။ သင်သည် အဘယ်ကြောင့် သမ္မာတရားကို မရှာဖွေနိုင်သနည်း။ ဤအရာက သမ္မာတရားသည် သင်၏ စိတ်နှလုံးကို မထိန်းချုပ်သေးကြောင်း ပြသသည်။ ထိုသို့သော အသေးအဖွဲ့လေးတစ်ခုနှင့်ပတ်သက်၍ပင် သင် တည်ငြိမ်အောင် မနေနိုင်ဘဲ ထိုသို့သော သေးငယ်သည့် ကိစ္စရပ်တစ်ခုက သင်၏ အကျည်းတန်သော အခြေအနေကို ဖော်ထုတ်လျှင် ဤအရာက သင်သည် ပြဿနာများကို ဖြေရှင်းရန် သမ္မာတရားကို အသုံးပြုရာတွင် မကျွမ်းကျင်ကြောင်းနှင့် သင် ဒေါသဖြစ်သည့်အခါ သမ္မာတရား ရှာဖွေခြင်းကို ဘေးဖယ်ထားကြောင်း သက်သေပြပေသည်။ ဤသည်မှာ မှန်ကန်ပါက အသက်ဝင်ရောက်မှုကို သင် အဘယ်သို့ ရှိနိုင်မည်နည်း။ လူအချို့သည် ဘုရားသခင်ကို နှစ်များစွာ ယုံကြည်သော်လည်း မည်သည့်အရာ ဖြစ်ပျက်ပါစေ ၎င်းတို့သည် စာတန်ဆန်သော အတွေးအခေါ်များအတိုင်း အသက်ရှင်ရင်းနှင့် သမ္မာတရားကို မည်သည့်အခါတွင်မျှ ရှာဖွေခြင်းမရှိ သို့မဟုတ် အခြားသူများနှင့် မည်သို့ ဆက်ဆံပြီး ကိစ္စရပ်များအား ကိုင်တွယ်ရမည်ဆိုသည်နှင့်ပတ်သက်၍ ၎င်းတို့၏ ရှုထောင့်အမြင်များကို မည်သည့်အခါတွင်မျှ ပြောင်းလဲခြင်းမရှိဘဲ ဘာသာတရားမရှိသူများကဲ့သို့ပင် ပြုမူကြလေသည်။ ၎င်းတို့သည် သိသာသည့် ဆိုးယုတ်သော လုပ်ရပ်များ မကျူးလွန်သေးသော်လည်း သို့မဟုတ် ကမ်းကုန်သည့် အမှားများကို မလုပ်မိသေးသကဲ့သို့ လူကောင်းများ ဖြစ်ပုံရကြသော်လည်း ဘုရားသခင်ကို နှစ်များစွာ ယုံကြည်ပြီးဖြစ်လင့်ကစား အသက်ဝင်ရောက်မှု မရှိကြသကဲ့သို့ သမ္မာတရားကို မည်သည့်အခါမျှ လက်တွေ့မလုပ်ဆောင်ကြရသေးပေ။ ထိုသို့သော လူများသည် ဘုရားသခင်၏ ကယ်တင်ခြင်းကို ရရှိနိုင်သလော။ ၎င်းတို့အတွက် ရရှိရန် ခက်ခဲမည်ကို စိုးရ၏။ လူအချို့သည် ဘုရားသခင်ကို နှစ်များစွာကြာ ယုံကြည်ပြီး မည်သည့်အရာ ဖြစ်ပျက်သည်ဖြစ်စေ ၎င်းတို့က “ကျွန်ုပ်၏ အယူအဆတွင် ထိုထိုသောအရာ...”၊ “ထိုထိုသောအရာများကို ကျွန်ုပ် စီစဉ်သည်...”ဆိုသည်နှင့် “ဤသို့ ထိုသို့ ငါ စဉ်းစားသည်...” ဟု အစဉ်သဖြင့် ပြောကြသည်၊ သို့မဟုတ် ၎င်းတို့က “ဤဆိုရိုးဟောင်းက ကောင်းစွာ ပြောထားသည်...” ဆိုသည်နှင့် “ထိုကျော်ကြားသည့်လူက ပြောသည့်အတိုင်း...”ဟူ၍ ပြောကြသည်။ ထိုအရာက ၎င်းတို့သည် စာတန်နှင့် သက်ဆိုင်သည့် တစ်စုံတစ်ဦး၊ ၎င်းတို့ စိတ်နှလုံးတွင် သမ္မာတရား အနည်းငယ်မျှမရှိသည့် တစ်စုံတစ်ဦးဖြစ်ကြောင်း သက်သေပြသည်နှင့်အမျှ ဤကဲ့သို့ အမြဲ ပြောဆိုသည့်လူများတွင် ပြဿနာတစ်ခု ရှိလေသည်။ တစ်စုံတစ်ရာ ဖြစ်ပျက်သည့်အခါ သင်က “ဘုရားနှုတ်ကပတ်တော်က ပြောသည်ကို ကျွန်ုပ် သတိရသည်...”၊ “တစ်ချိန်တုန်းက ဘုရားသခင် ပြောခဲ့သည်...” သို့မဟုတ် “ဘုရားအိမ်တော်၏ တရားဒေသနာများထဲမှ တစ်ခုတွင် ဟောပြောထားသည်မှာ...”၊ “ဘုရားနှုတ်ကပတ်တော် ဓမ္မတေးတစ်ပုဒ်ထဲတွင် ဤသို့ပြောသည့် စာသားတစ်ကြောင်း ရှိသည်...”ဟု အမြဲပြောလျှင်၊ ပြဿနာများကို ဤကဲ့သို့ သင် အမြဲ စဉ်းစားပြီး ပြောဆိုလျှင် ထိုအရာက သင်သည် သမ္မာတရားကို ချစ်ပြီး သမ္မာတရား စစ်မှန်မှုအချို့ ပိုင်ဆိုင်သောသူတစ်ဦးဖြစ်ကြောင်း သက်သေပြပေသည်။ ဘုရားသခင်ကို ယုံကြည်သည့် တစ်စုံတစ်ဦးထံ မည်သည့်အရာ ဖြစ်ပျက်သည်ဖြစ်စေ ဘုရားသခင် ပြောသည့်အရာကို ပထမဆုံး နားလည်အောင်လုပ်ရမည်၊ အရာရာကို ဘုရားနှုတ်ကပတ်တော်နှင့် နှိုင်းယှဉ်ချိန်ဆကြည့်ကာ ဘုရားနှုတ်ကပတ်တော်များကို မိမိတို့၏ အခြေခံအုတ်မြစ်၊ အရင်းခံရာနှင့် စမှတ်အဖြစ် အသုံးပြုရမည်ဖြစ်သည်။ ဤသည်မှာ သမ္မာတရားကို လိုက်စားကာ လက်တွေ့လုပ်ဆောင်နေချိန်တွင် ၎င်းတို့ ရှိသင့်သည့် သဘောထားဖြစ်သည် မဟုတ်လော။ ဤသည်မှာ မရှိမဖြစ်လိုအပ်သည့် အနိမ့်ဆုံးသောအရာ ဖြစ်သည်။ ယခုခေတ်တွင် လူတို့သည် နေ့စဉ် တရားဒေသနာများကို နားထောင်ပြီး ဘုရားနှုတ်ကပတ်တော်များကို ဖတ်ရှုကြသော်လည်း အမှုအရာများ ဖြစ်ပျက်သည့်အခါ ၎င်းတို့က “ကျွန်ုပ် မိခင်ပြောသည်...”၊ “ဆိုရိုးဟောင်းတစ်ခုရှိသည်...”၊ “ထိုထိုသော ကျော်ကြားသည့် လူတစ်ဦးက ပြောသည်...”၊ “စကားပုံတစ်ခုက ပြောသည်...”ဆိုသည်နှင့် “အများလက်ခံထားသည့် ဆိုရိုးက ပြောသည့်အတိုင်း...”ဟူ၍ ပြောဆိုကြဆဲဖြစ်သည်။ ၎င်းတို့ စားသောက်သည့် ဘုရားနှုတ်ကပတ်တော်များက မည်သည့်နေရာသို့ ရောက်သွားခဲ့သနည်း။ ၎င်းတို့က သမ္မာတရားကို မရရှိသေးကြောင်း၊ သို့မဟုတ် သမ္မာတရား စစ်မှန်မှုများထဲသို့ မဝင်ရောက်သေးကြောင်းနှင့် ဘုရားသခင်ကို ကြောက်ရွံ့သည့် စိတ်နှလုံးများ မရှိကြသည့်အပြင် ဘာသာတရားမရှိသူများ၏ လေသံဖြင့် အမြဲ စကားပြောဆိုကြကြောင်းတို့ကို ဤလူများ၏ သဘောထားနှင့် တုံ့ပြန်မှုများမှ သင် မြင်နိုင်သည်။ ထိုသို့သောလူများသည် နုံအပြီး ဉာဏ်ထိုင်းသည့် မျက်နှာထားတစ်ခု ရှိကြသည်။ မည်သည့်အရာက ဤသို့ ဖြစ်စေသနည်း။ (သမ္မာတရားကို မလိုက်စားခြင်းက ဖြစ်စေပါသည်။) လူတို့သည် အပြင်ပန်းတွင် နုံအပြီး ဉာဏ်ထိုင်းပုံပေါ်နိုင်သော်လည်း အတွင်းတွင် ၎င်းတို့သည် မည်သည့်အရာနှင့် တူကြသနည်း။ ၎င်းတို့သည် အတွင်းတွင် ညှိုးခြောက်နေ၏။ တစ်နည်းအားဖြင့် ၎င်းတို့သည် သမ္မာတရား၏ ရေလောင်းပေးခြင်းနှင့် ဖြည့်တင်းပေးခြင်းကို မခံကြရသေးပေ။ ၎င်းတို့သည် ဆာလောင်နေဆဲဖြစ်ပြီး သမ္မာတရားကို မရရှိကြသေးပေ။ ထို့ကြောင့် မထုံတက်တေးနိုင်ပြီး မောပန်းနွမ်းနယ်သည့် ဘဝများကို ၎င်းတို့ အသက်ရှင်ကြသည်၊ တုံ့ပြန်ရန် နှေးကွေးကြပြီး တစ်စုံတစ်ရာဖြစ်ပျက်သည့်အခါ အထူးသဖြင့် အကူအညီမဲ့ကာ “ဘုရားသခင်၊ မည်သည့်အရာ လုပ်ဆောင်ရမည်ကို ကျွန်ုပ် မသိပါ”၊ “ကျွန်ုပ် မရှင်းမလင်းဖြစ်နေပါသည်” သို့မဟုတ် “ကျွန်ုပ်တွင် လမ်းကြောင်းမရှိပါ”ဟု မကြာခဏ ပြောဆိုကြလေသည်။ ဤစကားများက ၎င်းတို့၏ နှုတ်ခမ်းများထက်တွင် အမြဲရှိသည်။ ယင်းတို့သည် ကောင်းမွန်သည့် စကားများဖြစ်သလော။ (မဟုတ်ပါ။) သို့ဆိုလျှင် အဘယ်ကြောင့် လူအချို့က ထိုစကားများထံမှ အမြဲ သင်ယူကြသနည်း။ ယင်းတို့သည် လူကြိုက်များသည့် ရေပန်းစားသော စကားများပင် ဖြစ်လာကြပြီး ဖြစ်သည်။ ဤစကားများသည် အဘယ်ကြောင့် ငါ့အဖို့ အလွန်အချိုးမပြေပုံရသနည်း။ ယင်းတို့သည် ကောင်းမွန်သည့် စကားများ မဟုတ်သကဲ့သို့ သင်ယူရန် မလိုအပ်ပေ။ လူကြိုက်များသည့်အရာများကို အာရုံမစိုက်နှင့်၊ ထိုအစား သမ္မာတရားနှင့် သင်၏ ကိုယ်ပိုင် လက်တွေ့ကျသည့် ပြဿနာများ ဖြေရှင်းခြင်းကို အာရုံစိုက်လော့။ သင့်ထံ အမှုအရာများ ဖြစ်ပျက်သည့်အခါ သင်၏ အမြင်များ၊ သဘောထား၊ ရည်ရွယ်ချက်နှင့် စမှတ်တို့က ဖောက်ပြန်ပျက်စီးသော စိတ်သဘောထားတစ်ခု ထုတ်ဖော်ပြခြင်းရှိမရှိဆိုသည်ကို သင် ပြန်လည်သုံးသပ်ရမည်။ ဤအရာကို သင် ပြန်လည်သုံးသပ်ရမည်။ မည်သည့်အရာ ဖြစ်ပျက်သည်ဖြစ်စေ၊ ထိုအရာကို ဖြေရှင်းရန် စာတန်ဆန်‌သော အတွေးအခေါ်များကို သင် မှီခိုပြီး လူသား နည်းစနစ်များကို သင် အသုံးပြုသလော သို့မဟုတ် သမ္မာတရားကို ရှာဖွေပြီး ဘုရားနှုတ်ကပတ်တော်များအတိုင်း ထိုအရာကို သင် ဖြေရှင်းသလော၊ သို့မဟုတ် အပေးအယူလုပ်သည့် အလယ်အလတ် ချဉ်းကပ်နည်းကို သင် ခံယူသလော။ သင်၏ ရွေးချယ်မှုများက သင့်အနေဖြင့် သမ္မာတရားကို ချစ်ပြီး လိုက်စားသည့် တစ်စုံတစ်ဦး ဟုတ်သလောဆိုသည်ကို အကောင်းဆုံး ထုတ်ဖော်ပြပေသည်။ သင်သည် စာတန်ဆန်သည့် အတွေးအခေါ်များနှင့် လူသားနည်းစနစ်များကို မှီခိုခြင်းအားဖြင့် ပြဿနာများကို ဖြေရှင်းရန် အမြဲ ရွေးချယ်လျှင် အကျိုးဆက်မှာ သမ္မာတရားသာမက သန့်ရှင်းသော ဝိညာဉ်တော်၏ ဉာဏ်အလင်းပေးခြင်း၊ အလင်းပြခြင်းနှင့် လမ်းပြခြင်းတို့ကို သင် မရရှိနိုင်ခြင်း ဖြစ်ပေလိမ့်မည်။ ထို့အပြင် ဘုရားသခင်နှင့်ပတ်သက်၍ အယူအဆများနှင့် အထင်လွဲမှုများက သင့်အထဲတွင် ထွက်ပေါ်လိမ့်မည်ဖြစ်ပြီး နောက်ဆုံးတွင် သူက သင့်ကို ပစ်ပစ်ခါခါငြင်းပြီး ဖယ်ရှားရှင်းလင်းလိမ့်မည်။ သို့ရာတွင် အရာခပ်သိမ်း၌ သမ္မာတရားကို သင် ရှာဖွေနိုင်ပြီး ယင်းတို့ကို ဘုရားနှုတ်ကပတ်တော်များအတိုင်း ဖြေရှင်းနိုင်လျှင် သန့်ရှင်းသော ဝိညာဉ်တော်၏ ဉာဏ်အလင်းပေးမှု၊ အလင်းပြမှုနှင့် လမ်းပြမှုတို့ကို ရရှိနိုင်လိမ့်မည်။ သမ္မာတရားအပေါ် သင်၏ သိနားလည်မှုသည် ယခင်ထက် တိုး၍ ရှင်းလင်းလာလိမ့်မည်ဖြစ်ပြီး ဘုရားသခင်ကို ပိုပိုပြီး သင် သိရှိလာလိမ့်မည်။ ဤသို့ဖြင့် ဘုရားသခင်ကို သင် အမှန်တကယ် ကျိုးနွံနာခံကာ ချစ်နိုင်လိမ့်မည်။ အချိန်ကာလတစ်ခုကြာ ဤသို့ လက်တွေ့လုပ်ဆောင်ကာ တွေ့ကြုံပြီးသည့်နောက်တွင် သင်၏ ဖောက်ပြန်ပျက်စီးသော စိတ်သဘောထားများက ယခင်ထက် ပိုမို သန့်စင်သွားလိမ့်မည်ဖြစ်ပြီး သင့်အနေဖြင့် နောက်ဆုံးတွင် ဘုရားသခင်နှင့် ပြီးပြည့်စုံသည့် သဟဇာတဖြစ်ခြင်းကို စွမ်းဆောင်ရရှိသည်အထိ ဘုရားသခင်ကို ပုန်ကန်သည့် ဖြစ်ရပ်များ လျော့နည်းသည်ထက် လျော့နည်းသွားလိမ့်မည်။ အပေးအယူလုပ်သည့် အလယ်အလတ် လမ်းစဉ်ကို သင် အမြဲ ရွေးချယ်လျှင် ပြဿနာများကို ကိုင်တွယ်ရန် စာတန်ဆန်သော အတွေးအခေါ်များကို သင် အမှန်တကယ် မှီခိုနေမိဦးမည်ဖြစ်သည်။ ဤကဲ့သို့ အသက်ရှင်ခြင်းက ဘုရားသခင်၏ အသိအမှတ်ပြုခြင်းကို မည်သည့်အခါတွင်မျှ ရရှိလိမ့်မည် မဟုတ်၊ သင်သည် ထုတ်ဖော်ခြင်းနှင့် ဖယ်ရှားရှင်းလင်းခြင်းကိုသာ ခံရလိမ့်မည်။ ဘုရားသခင်ကို ယုံကြည်ရန် မှားယွင်းသည့် နည်းလမ်း၊ ဘာသာရေး နည်းလမ်းကို သင် ရွေးချယ်မိပြီးဖြစ်လျှင် သင်၏ လမ်းကြောင်းကို အမြန် ပြောင်းလဲရန်၊ ချောက်ကမ်းပါးစွန်းမှ နောက်ပြန်ဆုတ်ပြီး မှန်ကန်သည့် နည်းလမ်းကို ခံယူရန် လိုအပ်သည်။ ထို့နောက်တွင် ကယ်တင်ခြင်း ရရှိရန် သင့်အတွက် မျှော်လင့်ချက် ရှိကောင်းရှိနေဆဲဖြစ်နိုင်သည်။ သင့်အနေဖြင့် ဘုရားသခင်ကို မှန်ကန်သည့် ယုံကြည်ခြင်း နည်းလမ်းကို ရရှိလိုလျှင် ထိုအတွက် သင့်ဘာသာ ရှာဖွေပြီး ဟိုစမ်းစမ်း သည်စမ်းစမ်း လုပ်ရမည်ဖြစ်သည်။ ဝိညာဉ်ရေးရာ နားလည်သဘောပေါက်မှု ရှိသည့် တစ်စုံတစ်ဦးက ကာလတစ်ခုကြာ တွေ့ကြုံပြီးနောက်တွင် မှန်ကန်သည့် လမ်းကြောင်းကို ရှာတွေ့လိမ့်မည်။

သို့ဆိုလျှင် ငါတို့ယခုတင် မည်သည့်အရာကို မိတ်သဟာယပြုခဲ့ကြသနည်း။ (သမ္မာတရား လိုက်စားခြင်းက မည်သည့်အရာကို အဓိက ဖြေရှင်းကြောင်းနှင့်ပတ်သက်၍ ကျွန်ုပ်တို့ မိတ်သဟာယပြုခဲ့ပါသည်။ ဆိုလိုသည်မှာ ဘုရားသခင်နှင့်ပတ်သက်၍ လူတို့တွင် ရှိသည့် မှားယွင်းသော အမြင်အမျိုးမျိုးနှင့် လူတို့၏ ဖောက်ပြန်ပျက်စီးသော စိတ်သဘောထားများဖြစ်သည်။ အမှုအရာများ ၎င်းတို့ထံ ဖြစ်ပျက်သည့်အခါ လူတို့၏ အမြင်များ၊ သဘောထားများနှင့် ရည်ရွယ်ချက်များက မည်သည့်အရာ ဖြစ်သည်ဆိုသည်နှင့် လူတို့အနေဖြင့် စာတန်ဆန်သော အတွေးအခေါ်များနှင့် လူသားအယူအဆများအပြင် စိတ်ကူးများကို အသုံးပြုလျက် အမှုအရာများကို ချဉ်းကပ်ခြင်းရှိမရှိ၊ သို့မဟုတ် ယင်းတို့ကို သမ္မာတရားကို ရှာဖွေခြင်းမှတစ်ဆင့် ဖြေရှင်းခြင်း ရှိမရှိဆိုသည်တို့နှင့် ပတ်သက်၍လည်း ကျွန်ုပ်တို့ မိတ်သဟာယပြုခဲ့ကြပါသည်။) ဤစကားများသည် သတိရရန် လွယ်ကူသော်လည်း အဓိကအချက်မှာ တစ်စုံတစ်ရာ ဖြစ်ပျက်သည့်အခါ သင်သည် ဘုရားနှုတ်ကပတ်တော်များနှင့် နှိုင်းယှဉ်ချိန်ဆကြည့်နိုင်ခြင်း ရှိမရှိဆိုသည်နှင့် လက်တွေ့လုပ်ဆောင်မှု စည်းမျဉ်းများကို သင် ရှာတွေ့နိုင်သလောဟူသည့်အရာ ဖြစ်သည်။ သင့်အနေဖြင့် စည်းမျဉ်းများကို ကျင့်သုံးနိုင်လျှင် သမ္မာတရားကို လက်တွေ့လုပ်ဆောင်နိုင်လိမ့်မည်ဖြစ်ပြီး သမ္မာတရားကို လက်တွေ့လုပ်ဆောင်နိုင်လျှင် သမ္မာတရား စစ်မှန်မှုများ ရှိလိမ့်မည် ဖြစ်သည်။ သမ္မာတရားကို သိနားလည်ခြင်းက သမ္မာတရားကို သင် ရရှိပြီးဖြစ်သည်ဟု မဆိုလိုပေ။ ထိုအရာကို သင် အမှန်တကယ် နားလည်နိုင်သည်မှာ သမ္မာတရားကို လက်တွေ့လုပ်ဆောင်နိုင်သည့်အခါတွင်သာ ဖြစ်သည်။ သင့်အနေဖြင့် သမ္မာတရားကို မကြာခဏ လက်တွေ့လုပ်ဆောင်ပြီး လုံးဝ စည်းမျဉ်းများနှင့်အညီ ထိုသို့ လက်တွေ့လုပ်ဆောင်လျှင် ဤသည်မှာ သမ္မာတရားကို ရရှိခြင်း ဖြစ်သည်။ စကားများနှင့် အယူဝါဒများအကြောင်းကို ပြောဆိုနိုင်ရုံမျှကို အစွမ်းအစကောင်းအဖြစ် ယူဆ၍မရနိုင်ပေ။ အမှုအရာများ သင့်အပေါ် ကျရောက်သည့်အခါ ပြဿနာများကို ဖြေရှင်းရန် သမ္မာတရားကို သင် ရှာဖွေနိုင်မှသာ သဘောပေါက်နားလည်နိုင်စွမ်းကို သင် ရှိပေသည်။ အရေးအပါဆုံးသော အရာမှာ လက်တွေ့ကျသည့် ပြဿနာများကို ဖြေရှင်းနိုင်ခြင်း ဖြစ်သည်။ ဥပမာအားဖြင့် အကယ်၍ သင်သည် ညီအစ်ကို သို့မဟုတ် မောင်နှမတစ်ဦးနှင့် ကောင်းသော ဆက်ဆံရေးရှိပြီး သူတို့၌ မည်သည့်အရာ မှားယွင်းနေကြောင်း ထောက်ပြရန် သင့်ကို တောင်းဆိုလျှင် သင် ယင်းကို အဘယ်သို့ ပြုသင့်သနည်း။ ဤသည်မှာ ကိစ္စရပ်အတွက် သင်အသုံးပြုသော ချဉ်းကပ်နည်းနှင့် ဆက်စပ်သည်။ သင်၏ ချဉ်းကပ်နည်းမှာ သမ္မာတရားစည်းမျဉ်းများကို အခြေခံသည့် ချဉ်းကပ်နည်းလော၊ သို့မဟုတ် လောကီဆိုင်ရာ ဆက်ဆံမှုများအတွက် အတွေးအခေါ်များကို သင် အသုံးပြုသလော။ ၎င်းတို့၌ ပြဿနာရှိနေသည်ကို သင် ရှင်းလင်းစွာ တွေ့မြင်နိုင်သော်လည်း သင်၏ ဆက်ဆံရေးကို မထိခိုက်အောင် ရှောင်ဖို့ငှာ ထိုသူအား ပွင့်ပွင့်လင်းလင်း မပြောဘဲ “ကျွန်ုပ်၏ ဝိညာဉ်ရင့်ကျက်မှုက ယခုတွင် သေးငယ်ပြီး သင်၏ ပြဿနာများကို လုံးစေ့ပတ်စေ့ နားမလည်ပါ။ နားလည်သောအခါ ကျွန်ုပ် သင့်ကို ပြောပါမည်” ဟု ပြောရင်း ဆင်ခြေများပင် ပေးလျှင် ပြဿနာမှာ အဘယ်နည်း။ ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်ခု ပါဝင်သည်။ ဤသည်မှာ တစ်ပါးသူများကို အရူးလုပ်ရန် ကြိုးစားနေခြင်း မဟုတ်သလော။ သင်သည် ရှင်းရှင်းလင်းလင်း မြင်နိုင်သမျှ ပြောဆိုသင့်သည်။ ပြီးလျှင် တစ်စုံတစ်ခုသည် သင့်အဖို့ ထင်ရှားမြင်သာခြင်းမရှိပါက ယင်းကို ပြောလော့။ ဤသည်မှာ သင်၏စိတ်နှလုံးထဲ ရှိသည့်အရာကို ပြောခြင်း ဖြစ်သည်။ သင်၌ အတွေးအချို့ရှိပြီး အချို့သောအရာများမှာ သင့်အဖို့ ထင်သာမြင်သာရှိသော်လည်း ၎င်းတို့ စိတ်ဆိုးအောင် လုပ်မိမည်ကို သင်စိုးရွံ့ကာ ၎င်းတို့၏ ခံစားချက်ကို ထိခိုက်မိမည်ကို ကြောက်သောကြောင့် မည်သည့်အရာကိုမျှ မပြောရန် ရွေးချယ်ပါက ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်ခုဖြင့် အသက်ရှင်နေခြင်း ဖြစ်သည်။ တစ်စုံတစ်ဦး၌ ပြဿနာရှိကြောင်း၊ သို့မဟုတ် တစ်စုံတစ်ဦးသည် လမ်းလွဲသွားပြီးဖြစ်ကြောင်း သင်သိလျှင် ၎င်းတို့အား သင်သည် မေတ္တာဖြင့် မကူညီနိုင်လျှင်ပင် အနည်းဆုံးအနေဖြင့် ထိုပြဿနာကို ၎င်း ဆင်ခြင်သုံးသပ်နိုင်ဖို့အလို့ငှာ ယင်းကို သင် ထောက်ပြရမည်။ သင် လျစ်လျူရှုလျှင် ဤသည်မှာ ၎င်းကို ထိခိုက်နစ်နာစေခြင်း မဟုတ်လော။ ၎င်းတို့ကို သင် တစ်ကြိမ်ကူညီပြီး သမ္မာတရားကို ၎င်းတို့ လက်မခံကြောင်း၊ ၎င်းတို့က ဆင်ခြင်တုံတရားမဲ့ကြောင်း၊ ရက်စက်သည့် စိတ်သဘောထားတစ်ခု ရှိကာ အခြေခံအားဖြင့် သမ္မာတရားကို မချစ်ကြကြောင်း တွေ့ရှိလျှင် ၎င်းတို့၏ ပြဿနာများကို ၎င်းတို့ထံ ထောက်မပြခြင်းက သင် အမြော်အမြင်ရှိခြင်း ဖြစ်ပေမည်။ သို့သော် သမ္မာတရားကို လက်ခံနိုင်သည့် လူတစ်ဦးထံ ပြဿနာများကို သင် မထောက်ပြပြန်လျှင် သင့်ထံတွင် ချစ်ခြင်းမေတ္တာ မရှိပေ။ သင်၏ ညီအစ်ကို မောင်နှမများကို သင် ဤသို့ ဆက်ဆံပါက သင့်အနေဖြင့် လှည့်ဖြားသောနည်းလမ်းဖြင့် ပြုမူခြင်း၊ လူတို့ကို လိမ္မာပါးနပ်သည့် စကားများဖြင့် လှည့်စားခြင်းနှင့် အခြားလူတို့ကို အမြဲ လှောင်ရယ်လိုခြင်းသာ ဖြစ်သည်။ ဤကဲ့သို့ ပြုမူသည့် လူများသည် လူကောင်းများ မဟုတ်သကဲ့သို့ ဤအရာအတွင်း၌ ပါရှိသည့် စိတ်သဘောထားတစ်ခု ရှိသည်။ ထိုသို့သော လူများသည် စာတန်ဆန်သော အတွေးအခေါ်များဖြင့် လုံးဝ အသက်ရှင်နေကြသည်။ ၎င်းတို့သည် ပုံမှန်လူ့သဘာဝ အသိစိတ်အတွင်းမှ စကားပြောဆိုခြင်း၊ သို့မဟုတ် ပြုမူနေခြင်း မဟုတ်ကြသကဲ့သို့ သမ္မာတရားစည်းမျဉ်းများအတိုင်းလည်း ပြုမူနေကြခြင်း မဟုတ်ပေ။ သို့ဆိုလျှင် သမ္မာတရား၏ စည်းမျဉ်းအရ ဤကိစ္စရပ်ကို သင် အဘယ်သို့ ချဉ်းကပ်သင့်သနည်း။ မည်သည့်လုပ်ဆောင်ချက်က သမ္မာတရားနှင့် ညီညွတ်သနည်း။ ဆက်စပ်သော အခြေခံသဘောတရားများ မည်မျှရှိသနည်း။ အနည်းဆုံးအနေဖြင့် ပထမဦးစွာ တစ်ပါးသူများကို ထိမိ၍ လဲကျစေခြင်း မပြုနှင့်။ သင်သည် တစ်ပါးသူတို့၏ အားနည်းချက်များနှင့် သူတို့အား မည်သည့်စကားပြောနည်းက သူတို့အား ထိမိ၍လဲကျစေခြင်း မရှိစေမည့်နည်းလမ်းကို ဦးစွာ စဉ်းစားရမည်။ ဤသည်မှာ အနည်းဆုံးအနေဖြင့် စဉ်းစားသုံးသပ်သင့်သည့်အရာပင် ဖြစ်သည်။ ထို့နောက် သူသည် ဘုရားကို အမှန်တကယ် ယုံကြည်ပြီး သမ္မာတရားကို လက်ခံသောသူ ဖြစ်သည်ကို သင်သိလျှင် ထိုသူသည် ပြဿနာတစ်ခုရှိသည်ကို သင် သတိပြုမိသောအခါ သင့်ဘက်မှစ၍ ထိုသူကို ကူညီသင့်သည်။ သင်က မည်သည့်အရာကိုမျှ မလုပ်ဆောင်ဘဲ ထိုသူကို လှောင်ရယ်လျှင် ယင်းသည် ထိုသူကို ထိခိုက်နာကျင်စေသည်။ ထိုသို့ပြုသောသူသည် အသိတရား သို့မဟုတ် အသိစိတ်၊ မရှိပေ။ သူတစ်ပါးတို့အတွက် ချစ်ခြင်းမရှိပေ။ အသိတရားနှင့် အသိစိတ် အနည်းငယ်ရှိသူတို့သည် ၎င်းတို့၏ ညီအစ်ကိုမောင်နှမများကို မလှောင်ရယ်နိုင်ပေ။ သူသည် ၎င်းတို့ပြဿနာကို ကူညီဖြေရှင်းရန်အတွက် မတူညီသောနည်းလမ်းများကို စဉ်းစားသင့်သည်။ သူသည် ထိုသူအား မည်သည့်အရာ ဖြစ်ပျက်သည်နှင့် ထိုသူ၏ အမှားက မည်သည့်နေရာတွင် ရှိသည်ကို နားလည်ခွင့်ပေးသင့်သည်။ ထိုသူက နောင်တရနိုင်ခြင်း ရှိမရှိဆိုသည်မှာ သူ၏ ကိုယ်ပိုင်ကိစ္စဖြစ်သည်။ ငါတို့သည် မိမိတို့၏ တာဝန်ကို ဖြည့်ဆည်းပြီးဖြစ်လိမ့်မည်။ ထိုသူက ယခုတွင် နောင်တမရလျှင်ပင် သူအသိတရားရလာသော တစ်နေ့ကို အနှေးနှင့်အမြန် ရောက်ရှိလာလိမ့်မည်ဖြစ်ပြီး ထိုသူက သင့်ကို စောဒကတက်မည် မဟုတ်၊ သို့မဟုတ် စွပ်စွဲမည်မဟုတ်ပေ။ အနည်းဆုံးအနေဖြင့် သင်၏ ညီအစ်ကိုမောင်နှမများကို သင်ဆက်ဆံသည့်ပုံစံသည် အသိစိတ်နှင့် ဆင်ခြင်တုံတရား၏ စံနှုန်းများအောက်တွင် မရှိရပေ။ သူတစ်ပါးတို့အပေါ်သို့ သင့်ကိုယ်သင် အကြွေးမတင်စေနှင့်။ သင်တတ်နိုင်သည့်အတိုင်းအတာအထိ သူတို့ကို ကူညီလော့။ ဤသည်မှာ လူတို့ လုပ်ဆောင်သင့်သည့်အရာ ဖြစ်သည်။ မိမိတို့၏ ညီအစ်ကိုမောင်နှမများကို ချစ်ခြင်းဖြင့်လည်းကောင်း၊ သမ္မာတရားစည်းမျဉ်းများနှင့် အညီလည်းကောင်း ဆက်ဆံနိုင်သောသူတို့သည် အကောင်းဆုံးလူအမျိုးအစားများ ဖြစ်သည်။ ၎င်းတို့သည် အကြင်နာတတ်ဆုံးသော သူများလည်း ဖြစ်သည်။ စစ်မှန်သော ညီအစ်ကိုမောင်နှမများသည် သမ္မာတရားကို လက်ခံပြီး လက်တွေ့လုပ်ဆောင်နိုင်သောသူများ ဖြစ်သည်မှာ မှန်သည်။ လူတစ်ယောက်သည် မုန့်ကိုအဝစားရန်၊ သို့မဟုတ် ကောင်းချီးများ ရရှိရန်အတွက်သာ ဘုရားသခင်ကို ယုံကြည်ပြီး သမ္မာတရားကို လက်မခံလျှင် သူသည် ညီအစ်ကိုမောင်နှမတစ်ယောက် မဟုတ်ပေ။ စစ်မှန်သော ညီအစ်ကိုမောင်နှမများကို သမ္မာတရားစည်းမျဉ်းများနှင့်အညီ ဆက်ဆံရမည်။ ၎င်းတို့က ဘုရားသခင်ကို မည်သို့ယုံကြည်သည်ဖြစ်စေ၊ မည်သည့်လမ်းကြောင်းတွင် ရှိနေသည်ဖြစ်စေ မေတ္တာစိတ်ဖြင့် ၎င်းတို့ကို ကူညီသင့်သည်။ စွမ်းဆောင်ရရှိသင့်သည့် အနည်းဆုံးသော အကျိုးသက်ရောက်မှုမှာ အဘယ်နည်း။ ရှေးဦးစွာ ၎င်းတို့ကို လဲကျအောင်မပြုခြင်း ဖြစ်သည်။ ၎င်းတို့ကို အပျက်သဘောဆောင်ခွင့် မပေးခြင်းဖြစ်သည်။ ဒုတိယအနေဖြင့် ၎င်းတို့ကို ကူညီခြင်းဖြစ်သည်။ မှားယွင်းသောလမ်းမှ ပြန်လှည့်ရန် ပြုလုပ်ခြင်းဖြစ်သည်။ တတိယအနေဖြင့် ၎င်းတို့ကို သမ္မာတရားကို နားလည်ပြီး မှန်ကန်သောလမ်းကို ရွေးချယ်အောင် ပြုလုပ်ခြင်းဖြစ်သည်။ ဤအကျိုးသက်ရောက်မှု သုံးမျိုးကို ၎င်းတို့ကို မေတ္တာစိတ်ဖြင့် ကူညီခြင်းအားဖြင့်သာ ရရှိနိုင်သည်။ သင့်တွင် စစ်မှန်သော ချစ်ခြင်းမရှိလျှင် ဤအကျိုးသက်ရောက်မှုသုံးမျိုးကို မရရှိနိုင်ပေ။ အများဆုံးအနေဖြင့် တစ်ခု၊ နှစ်ခုသာရရှိနိုင်သည်။ ဤအကျိုးသက်ရောက်မှုသုံးမျိုးသည် သူတစ်ပါးတို့ကို ကူညီရန်အတွက် စည်းမျဉ်းသုံးခုလည်းဖြစ်သည်။ ဤစည်းမျဉ်းသုံးခုကို သင်သိပြီး ကိုင်တွယ်နိုင်သည်။ သို့သော် ၎င်းတို့ကို အမှန်တကယ် မည်သို့လက်တွေ့လုပ်ဆောင်ရသနည်း။ သူတစ်ပါးတို့၏ အခက်အခဲကို သင် အမှန်တကယ် နားလည်သလော။ ဤသည်မှာ နောက်ပြဿနာတစ်ခုပင် မဟုတ်လော။ သင်သည် “သူတို့အခက်အခဲ၏ အရင်းအမြစ်က အဘယ်နည်း။ ကျွန်ုပ် သူတို့ကို ကူညီနိုင်စွမ်းရှိသလော။ အကယ်၍ ကျွန်ုပ်၏ ဝိညာဉ်ရင့်ကျက်မှုသည် အလွန်နုနယ်ပြီး သူတို့၏ပြဿနာကို ကျွန်ုပ် မဖြေရှင်းနိုင်ဘဲ သတိလက်လွတ် စကားပြောမိလျှင် သူတို့ကို ကျွန်ုပ် လမ်းမှား ညွှန်ပြမိနိုင်သည်။ ထို့ထက်ပို၍ ဤလူ၏ သဘောပေါက်နားလည်နိုင်စွမ်းသည် အဘယ်သို့နည်း၊ ပြီးလျှင် သူတို့၏ အစွမ်းအစက အဘယ်နည်း။ သူတို့ ခေါင်းမာသလော။ ၎င်းတို့တွင် ဝိညာဉ်ရေးရာ နားလည်သဘောပေါက်မှု ရှိကြသလော။ သူတို့ သမ္မာတရားကို လက်ခံနိုင်သလော။ သူတို့ သမ္မာတရားကို လေ့လာလိုက်စားသလော။ အကယ်၍ ကျွန်ုပ်သည် သူတို့ထက် ပို၍ စွမ်းဆောင်နိုင်သည်ကို သူတို့မြင်ပြီး သူတို့ကို ကျွန်ုပ် မိတ်သဟာယပြုလျှင် သူတို့ထဲ၌ မနာလိုမှု သို့မဟုတ် အပျက်သဘောဆောင်ခြင်း ပေါ်ပေါက်လာမည်လော” ဟုလည်း စဉ်းစားရမည်။ ဤမေးခွန်းများအားလုံးကို စဉ်းစားသုံးသပ်ရမည်။ ဤမေးခွန်းများကို သင်စဉ်းစားပြီး ရှင်းလင်းမှုရှိပြီးနောက်တွင် ထိုသူဆီသွား၍ မိတ်သဟာယပြုလော့။ ထိုသူ၏ ပြဿနာနှင့်သက်ဆိုင်သော ဘုရားနှုတ်ကပတ်တော်အချို့ကို ဖတ်လော့။ ဘုရားနှုတ်ကပတ်တော်ထဲမှ သမ္မာတရားကို နားလည်ပြီး လက်တွေ့လုပ်ဆောင်ရန်လမ်းကြောင်းကို ရှာတွေ့နိုင်ရန် ၎င်းတို့ကို ထောက်ကူပေးလော့။ ထို့နောက်တွင် ပြဿနာက ပြေလည်သွားလိမ့်မည်။ ပြီးလျှင် ထိုသူသည် မိမိ၏ အခက်အခဲမှ လွတ်မြောက်လိမ့်မည်။ ဤသည်မှာ ရိုးရှင်းသော ကိစ္စတစ်ခုဖြစ်သလော။ ဤသည်မှာ ရိုးရှင်းသောကိစ္စမဟုတ်ပေ။ သမ္မာတရားကို နားမလည်လျှင် သင်မည်မျှ ပြောသည်ဖြစ်စေ အသုံးဝင်မည်မဟုတ်ပေ။ သမ္မာတရားကို အမှန်တကယ် သင်နားလည်လျှင် သင်သည် ထိုသူကို စာကြောင်းအနည်းငယ်ဖြင့် ဉာဏ်အလင်းပေးပြီး အကျိုးပြုနိုင်သည်။ လူတို့ကို ချစ်ခြင်းမေတ္တာဖြင့် ကူညီခြင်းအတွက် အဓိကအချက်မှာ ပြဿနာနှင့် ပတ်သက်၍ ဘုရားနှုတ်ကပတ်တော် စာပိုဒ်အနည်းငယ်ကို မိတ်သဟာယပြုပေးရန်ဖြစ်ပြီး ဤနည်းစနစ်သည် အထိရောက်ဆုံးဖြစ်၏။ ဘုရားနှုတ်ကပတ်တော်များကို သင် မိတ်သဟာယမပြုဘဲ လူသား စကားများကိုသာ အသုံးပြုဖို့ ကြိုးစားလျှင် စကားလုံးမည်မျှ သင် ပြောဆိုသည်ဖြစ်စေ မည်သည့် လက်တွေ့ကျသည့် ပြဿနာကိုမျှ သင် လုံးဝ ဖြေရှင်းလိမ့်မည်မဟုတ်။ လူအချို့သည် အခြားသူများကို တိုက်တွန်းရုံသာ တိုက်တွန်းနိုင်ပြီး အခြားလူများက မည်သည့် ပြဿနာများကို ရင်ဆိုင်ရသည်ဖြစ်စေ “ဘုရားနှုတ်ကပတ်တော်များကို ပိုမိုဖတ်ရှုပြီး ထိုနှုတ်ကပတ်တော်များတွင် သမ္မာတရားကို ရှာဖွေလော့၊ ပြီးလျှင် ပြဿနာကို ဖြေရှင်းရန် လွယ်ကူသွားလိမ့်မည်” သို့မဟုတ် “ဘုရားသခင်ကို သင် ချစ်သင့်ပြီး ယင်းမှာ လုံလောက်ပါသည်။ ချစ်ခင်တတ်သည့် ဘုရားသခင်က သင်၏ ပြဿနာများအားလုံးကို ဖြေရှင်းပေးလိမ့်မည်ဖြစ်သည်နှင့်အမျှ သင်သည် လုံးဝ အပျက်သဘောဆောင်လိမ့်မည် မဟုတ်”ဟု ပြောကြလိမ့်မည်။ ထိုမျှလောက် မရိုးရှင်းပေ။ ဘုရားသခင်ကို ချစ်ခြင်းသည် သင် ပြောပြီးသည်နှင့်တစ်ပြိုင်နက် လက်တွေ့လုပ်ဆောင်နိုင်သည့် တစ်စုံတစ်ရာ ဖြစ်သလော။ လူတို့သည် သမ္မာတရားကို နားမလည်လျှင် ဘုရားသခင်ကို မည်သို့ ချစ်ကြသနည်း။ သူ၏ အမှုတော်ကို မသိလျှင် လူတို့က ဘုရားသခင်ကို မည်သို့ ချစ်နိုင်ကြသနည်း။ လူတို့သည် ဘုရားသခင်ကို အမှန်တကယ် ချစ်ကြပါက မည်သည့်အခါတွင်မျှ အပျက်သဘောဆောင်ကြလိမ့်မည် မဟုတ်သကဲ့သို့ မည်သည့် ပြဿနာမျှ ရှိကြမည် မဟုတ်။ ဘုရားသခင်ကို ချစ်ခြင်းသည် ရိုးရှင်းသည့် ကိစ္စရပ်တစ်ခု မဟုတ်သကဲ့သို့ အယူဝါဒအနည်းငယ် ပြောဆိုခြင်း သို့မဟုတ် ဆောင်ပုဒ် အနည်းငယ် ဟစ်ကြွေးခြင်းအားဖြင့်သာ ထိုအရာ ပြီးမြောက်နိုင်သလော။ ဘုရားသခင်ကို ကျိုးနွံနာခံခြင်းက သာ၍ပင် မရိုးရှင်းသကဲ့သို့ တိုက်တွန်းအားပေးသည့် စကားအနည်းငယ် ပြောဆိုခြင်းက တစ်စုံတစ်ဦးကို ဘုရားသခင်အား ကျိုးနွံနာခံစေနိုင်သည်ဟူသကဲ့သို့ မဟုတ်ပေ။ ဘုရားနှုတ်ကပတ်တော်များအပေါ် မိတ်သဟာယပြုခြင်းက လူတို့အား ထိုအချိန်တွင် အကျိုးအနည်းငယ် ရှိစေနိုင်လျှင်ပင် သမ္မာတရားကို တစ်ကြိမ် မိတ်သဟာယပြုခြင်းမျှဖြင့် ၎င်းတို့၏ ပုန်ကန်မှု ပြဿနာကို ဖြေရှင်းကာ ၎င်းတို့အား ဘုရားသခင်ကို ကျိုးနွံနာခံစေနိုင်သည့်အလား မဟုတ်သကဲ့သို့ သင့်အနေဖြင့် သမ္မာတရားကို ရှင်းလင်းစွာ မိတ်သဟာယပြုသည့်အခါ လူတို့က ဘုရားသခင်ကို ချက်ချင်း ကျိုးနွံနာခံနိုင်မည့်အလားလည်း မဟုတ်ပေ။ လူတို့သည် ရလဒ်များကို စွမ်းဆောင်ရရှိရန်အလို့ငှာ တရားစီရင်ခြင်းနှင့် ပြစ်တင်ဆုံးမခြင်းနှင့် ပြုပြင်ခြင်းကို တွေ့ကြုံရမည်။ အခြားသူများကို တိုက်တွန်းအားပေးရန် စကားများနှင့် အယူဝါဒများကို အမြဲ ပြောဆိုသောလူများသည် အပေါ့တန်ဆုံးဖြစ်ကြ၏။ ၎င်းတို့တွင် သမ္မာတရား စစ်မှန်မှုများ မရှိ၊ လူတို့ကို ကူညီရန် စကားများနှင့် အယူဝါဒများအကြောင်း ပြောဆိုခြင်းကို အမြဲ မှီခိုကြပြီး မည်သည့်ရလဒ်မျှ မရရှိကြပေ။ ဤသည်ကို ဝတ်ကျေတမ်းကျေ ဖြစ်ခြင်းဟု ခေါ်ပြီး ယင်းမှာ လူတို့ကို ဆက်ဆံရန် ရိုးသားစစ်မှန်သည့် နည်းလမ်းတစ်ခု မဟုတ်ပေ။ ထိုအရာသည် အတုအယောင်ဖြစ်လွန်း၏၊ သနားကြင်နာခြင်း မဟုတ်။ ပေါင်းရုံးသုံးသပ်ရလျှင် ဤလူစားမျိုးသည် သူတော်ကောင်းအယောင်ဆောင်တစ်ဦး ဖြစ်သည်။ သင်သည် အခြားသူများအတွက် စာနာတတ်သည့် စိတ်နှလုံးတစ်ခု သို့မဟုတ် ချစ်ခြင်းမေတ္တာမရှိလျှင် လူတို့ကို အဘယ်သို့ ကူညီနိုင်မည်နည်း။ ပြဿနာကို အမှန်တကယ် ဖြေရှင်းရန် မလွယ်ကူပေ။ သမ္မာတရားကို သင် နားလည်ရမည်၊ ပြဿနာ၏ အနှစ်သာရကို သင် ရိပ်စားမိရမည်ဖြစ်ပြီး ထို့နောက်တွင် သမ္မာတရား စည်းမျဉ်းများနှင့်အညီ အခြားသူများနှင့် ရှင်းလင်းစွာ မိတ်သဟာယပြုကာ အခြားသူများ နားလည်နိုင်သည့် နည်းလမ်းတစ်ခုဖြင့် လက်တွေ့လုပ်ဆောင်မှု လမ်းကြောင်းကို မိတ်သဟာယပြုနိုင်ရမည်ဖြစ်သည်။ ဤသို့ဖြင့် လူတို့သည် သမ္မာတရားကို နားလည်ကြလိမ့်မည်ဖြစ်ရုံမက ထိုသမ္မာတရားကို လက်တွေ့လုပ်ဆောင်ခြင်းအတွက် လမ်းကြောင်းတစ်ခုလည်း ရှိကြလိမ့်မည်။ ထို့နောက်တွင်မှ ပြဿနာ ပြေလည်သွားသည်ဟု ယူဆ၍ ရနိုင်ပေသည်။ ဤအရာများကို သင် ဖြတ်သန်းရမည်။ သင်၏ လက်တွေ့ကျသည့်၊ ကိုယ်တွေ့ အတွေ့ကြုံမှတစ်ဆင့် သိနားလည်မှု ဖြစ်လာလိမ့်မည်။ သမ္မာတရားနှင့်ပတ်သက်၍ သင် မိတ်သဟာယပြုလေ၊ ထိုသမ္မာတရားက ပိုရှင်းလာလေ၊ သင်၏ စိတ်နှလုံးက တိုး၍ သေချာလာလေဖြစ်ကာ ရှေ့ဆက်ရမည့် လမ်းကြောင်းတစ်ခု ပိုရှိလေ ဖြစ်လိမ့်မည်။ သမ္မာတရားကို သင် အမှန်တကယ် နားလည်သည့်အခါ ထိုသမ္မာတရားအား မည်သို့ လက်တွေ့လုပ်ဆောင်ရမည်ကို သိလိမ့်မည်။ ဘုရားသခင်ကို ယုံကြည်သူများသည် ဤသို့တွေ့ကြုံကြရမည်၊ ၎င်းတို့၏ ပြဿနာများကို တစ်ခုချင်း ဖြေရှင်းရမည်ဖြစ်ကာ ပြဿနာတစ်ခုကို ဖြေရှင်းသည့်အခါတိုင်းတွင် ဖောက်ပြန်ပျက်စီးသည့် စိတ်သဘောထားတစ်မျိုးကို ၎င်းတို့ ဖြေရှင်းရမည်ဖြစ်သည်။ ပြဿနာများကို ၎င်းတို့ ဖြေရှင်းပြီးသည့်အခါ ၎င်းတို့၏ ဖောက်ပြန်ပျက်စီးသော စိတ်သဘောထားများလည်း အနည်းနှင့်အများဆိုသလို ပြေလည်သွားပြီး ဖြစ်လိမ့်မည်။ ထိုသို့သော ပုံစံဖြင့် သာ၍များသော ပြဿနာများကို ၎င်းတို့ ဖြေရှင်းလေ၊ သာ၍ နည်းသည့် ဖောက်ပြန်ပျက်စီးသော စိတ်သဘောထားများ ရှိကြလိမ့်မည်ဖြစ်ပြီး ဘုရားသခင်ကို ကျိုးနွံနာခံခြင်းနှင့်ဆိုင်သည့် စစ်မှန်မှုများ ၎င်းတို့ သာ၍ ပိုင်ဆိုင်လေ ဖြစ်လိမ့်မည်။ ဤသို့ဖြင့် သိပင်မသိလိုက်ဘဲ သမ္မာတရား စစ်မှန်မှုများထဲသို့ လူတို့ ဝင်ရောက်ကြလိမ့်မည်။ သာ၍ များသော ပြဿနာများကို လူတို့ ဖြေရှင်းပြီး သာ၍ များသော သမ္မာတရားများကို နားလည်လေ၊ လက်တွေ့လုပ်ဆောင်ရန် လမ်းကြောင်းများ ၎င်းတို့ ပိုရှိလေ ဖြစ်လိမ့်မည်။ သာ၍များသော ပြဿနာများကို ၎င်းတို့ ဖြေရှင်းပြီး သာ၍များသော ဖောက်ပြန်ပျက်စီးသည့် စိတ်သဘောထားများ ၎င်းတို့ သန့်စင်စေလေ၊ သာ၍များသည့် သမ္မာတရား စစ်မှန်မှုများထဲသို့ ၎င်းတို့ ဝင်ရောက်လေ ဖြစ်လိမ့်မည်။ ဤသည်မှာ ဘုရားသခင်ကို ယုံကြည်ခြင်း ဖြစ်စဉ်ဖြစ်သည်။ သင်သည် ပြဿနာများကို စဉ်ဆက်မပြတ် ရှာဖွေတွေ့ရှိကာ ဖြေရှင်းသည်၊ ပြဿနာတစ်ခုကို သင် ဖြေရှင်းသည်နှင့်တစ်ပြိုင်နက် နောက်တစ်ခုကို သင် ရှာဖွေတွေ့ရှိပြီးနောက် ထိုအရာကို ဖြေရှင်းကာ အဆုံးတွင် ပြဿနာများစွာကို သင် ဖြေရှင်းလေသည်၊ သမ္မာတရားကို သင် နားလည်လာပြီး ပြဿနာတစ်ခု တစ်ဖန် ထွက်ပေါ်လျှင် ထိုပြဿနာကို သင့်ဘာသာ အလျင်အမြန် သင် ဖြေရှင်းနိုင်လိမ့်မည်။ ဤသည်မှာ ဝိညာဉ်ရင့်ကျက်မှုတွင် သင် တဖြည်းဖြည်း ကြီးထွားတိုးတက်ပုံ ဖြစ်သည်။ သာ၍ နည်းသည်ထက် နည်းပါးသော ပြဿနာများနှင့် အခက်အခဲများဖြင့် သင်သည် သာ၍ နည်းပါးသည့် ဖောက်ပြန်ပျက်စီးခြင်းကို မုချ ထုတ်ဖော်လိမ့်မည်၊ ဘုရားသခင်ကို သာ၍ပင် ကျိုးနွံနာခံလိမ့်မည်ဖြစ်ကာ အတွေ့အကြုံဆိုင်ရာ သက်သေခံချက် ပို၍ရှိလိမ့်မည်ဖြစ်သည်။ ဤသို့ဖြင့် သတိမပြုလိုက်မိဘဲ သင်၏ အသက် စိတ်သဘောထား ပြောင်းလဲသွားလိမ့်မည်ဖြစ်ပြီး နောက်ဆုံးတွင် သင်သည် ဘုရားသခင်နှင့် သဟဇာတဖြစ်ခြင်းကို စွမ်းဆောင်ရရှိလိမ့်မည်။ မည်သည့် ပုန်ကန်မှုမျှ သင် ရှိမည် မဟုတ်သကဲ့သို့ သမ္မာတရားကို လက်တွေ့လုပ်ဆောင်နိုင်လိမ့်မည်ဖြစ်ကာ မည်သည့် ကိစ္စတွင်မဆို ဘုရားသခင်ကို ကျိုးနွံနာခံနိုင်လိမ့်မည်။ ဤသည်မှာ သင့်အနေဖြင့် ဝိညာဉ်ရင့်ကျက်မှုတွင် ကြီးထွားတိုးတက်ပြီး ဖြစ်လိမ့်မည်ဖြစ်ကာ ကယ်တင်ခြင်းကို လုံးဝ ရရှိပြိးဖြစ်လိမ့်မည်ဟု ဆိုလိုပေသည်။

သမ္မာတရားကို လက်တွေ့လုပ်ဆောင်ရန်မှာ အမှန်တကယ် ရိုးရှင်းသော်လည်း သင့်အနေဖြင့် လုံလောက်သည့် သဘောပေါက်နားလည်နိုင်စွမ်း မရှိလျှင် သို့မဟုတ် သင် စိတ်မပါသကဲ့သို့ အမြဲ ပေါ့တန်တန်နိုင်လျှင်၊ ဝတ်ကျေတမ်းကျေ ဖြစ်လျှင် သမ္မာတရားကို မည်သည့်အခါတွင်မျှ သင် ရရှိလိမ့်မည် မဟုတ်။ သို့ဆိုလျှင် လူတစ်ဦးသည် သမ္မာတရားကို မည်သို့ ရရှိနိုင်သနည်း။ မယုံကြည်ရသည့် လှည့်ကွက်များ သို့မဟုတ် အင်အားသုံးခြင်းမှတစ်ဆင့် ဖြစ်သလော။ မဟုတ်ပေ။ ထိုအရာမှာ သင့်အနေဖြင့် လက်တွေ့ဘဝကို ဖြတ်သန်းသည်နှင့်အမျှ ကိုယ်အတွေ့အကြုံကို စုဆောင်းခြင်း၊ ရှာဖွေခြင်းနှင့် စမ်းတဝါးဝါးလုပ်ခြင်းမှတစ်ဆင့် နည်းနည်းချင်း တဖြည်းဖြည်း ရရှိခြင်း ဖြစ်သည်။ ဤသည်မှာ တစ်ခါတစ်ရံ သင့်ကို စကားအနည်းငယ် ပေးရုံမျှသာ ပေးလျက် သန့်ရှင်းသော ဝိညာဉ်တော်က သင့်ကို လမ်းပြသည့်နည်းလမ်းလည်းဖြစ်သည်။ ထိုစကားများကို ထိုအချိန်က သင် နားမလည်ခဲ့သော်လည်း သမ္မာတရားကို ရှာဖွေခြင်းမှတစ်ဆင့် ရက်အနည်းငယ် ကြာပြီးနောက်တွင် နားလည်လာပြီးနောက် သင်၏ စိတ်နှလုံး လင်းလက်သွားပြီး သင်၌ လမ်းကြောင်းတစ်ခု ရှိလေသည်။ သင် အကျိုးရရှိသော်လည်း အခြားသူများက မရရှိကြသကဲ့သို့ သမ္မာတရား၏ ဤသွင်ပြင်လက္ခဏာတွင် သင် ကြီးထွားတိုးတက်၏။ ယင်းမှာ မျက်နှာသာအပေးခံရခြင်း ဖြစ်သည်။ သမ္မာတရား၏ အသေးစိတ်အချက်အလက်အချို့ကို ခံစားကာ တွေ့ကြုံရမည်ဖြစ်ပြီး သင်၏ အတွေ့အကြုံက သာ၍ နက်ရှိုင်းကာ အသေးစိတ်ကျလေ သင်၏ လမ်းကြောင်းကိုလည်း သာ၍ တိကျစွာ ခံစားရလေ ဖြစ်လိမ့်မည်။ သိပင်မသိလိုက်ဘဲ သမ္မာတရားကို ရှာဖွေခြင်းနှင့် လက်တွေ့လုပ်ဆောင်ခြင်းတွင် ဤလမ်းကြောင်းကို သင် လိုက်လျှောက်လိမ့်မည်။ သင့်အနေဖြင့် သင်၏ သမ္မာတရား သိနားလည်ခြင်း အခြေခံအုတ်မြစ်ပေါ်တွင် အသိဉာဏ်ပွင့်လင်းခြင်းကို သာ၍ပင် ရရှိလိမ့်မည်ဖြစ်ပြီး သာ၍များသည့် သမ္မာတရား၏ အသေးစိတ်အချက်များနှင့် သာ၍များသည့် သမ္မာတရား စစ်မှန်မှုများကို နားလည်လိမ့်မည်။ ဤသည်မှာ သမ္မာတရား လိုက်စားခြင်း လမ်းကြောင်းဖြစ်သည်။ ဤအရာကို သင် တွေ့ကြုံကာ လက်တွေ့လုပ်ဆောင်နိုင်လျှင် သမ္မာတရားကို လက်တွေ့လုပ်ဆောင်ခြင်းက ခက်ခဲခြင်း မရှိသည်ကို သင် ခံစားရလိမ့်မည်ဖြစ်သော်လည်း ဤသို့ သင် လက်တွေ့လုပ်ဆောင်ခြင်းမရှိလျှင် ထိုအရာမှာ စိတ်ကူးသက်သက်ဖြစ်ကာ ခက်ခဲသည်၊ တက္ကသိုလ်တက်ခြင်း သို့မဟုတ် အဆင့်မြင့် နည်းပညာတစ်ခုခုကို သုတေသနပြုခြင်းထက် ခက်ခဲသည်ဟု အမြဲ ခံစားရလိမ့်မည်။ သို့သော် အမှန်တွင် သင်၏ စိတ်နှလုံးကို အသုံးပြုခြင်းနှင့်သာ သက်ဆိုင်ပေသည်။ အတတ်ပညာဆိုင်ရာ အသိ သို့မဟုတ် သဘောတရားကို သင်ယူခြင်းသည် မှတ်ဉာဏ်၊ စိတ်ပိုင်းဆိုင်ရာ စိစစ်ခြင်းနှင့် သုတေသနတို့အပေါ် မူတည်သော်လည်း သမ္မာတရားကို ရရှိခြင်းကသာ သင်၏ စိတ်နှလုံးကို အသုံးပြုရန် တောင်းဆိုပေသည်။ ထိုအရာကို တွေ့ကြုံကာ မြည်းစမ်းရန် သင်၏ စိတ်နှလုံးကို သင် အသုံးပြုရမည်ဖြစ်ပြီး ထိုအရာကို မည်သို့ တွေ့ကြုံရမည်အကြောင်း စဉ်းစားရာတွင် အားထုတ်ရမည်ဖြစ်သည်။ သင်သည် သမ္မာတရားကို လက်တွေ့လုပ်ဆောင်ခြင်းအတွက် မှန်ကန်သည့် လမ်းကြောင်းကို တဖြည်းဖြည်း ရှာတွေ့ကာ ရရှိလာလိမ့်မည်။ ထို့နောက် ရတနာတစ်ခုကို သင် ရရှိပြီး ဖြစ်လိမ့်မည်။ သမ္မာတရားကို ရရှိခြင်းအတွက် လျှို့ဝှက်ချက်မှာ အဘယ်နည်း။ ဦးစွာပထမ သင့်အနီးဝန်းကျင်တွင် ဖြစ်ပျက်သည့်အရာများကို ကိုင်တွယ်ရန် စာတန်ဆန်သော အတွေး၊ ဆင်ခြင်တွေးခေါ်မှုစနစ်၊ လောကီဆိုင်ရာ ဆက်ဆံမှုများအတွက် အတွေးအခေါ်များ သို့မဟုတ် နည်းပညာများကို မသုံးနှင့်။ စာတန်ဆန်သော အတွေးအခေါ်များဖြင့် အသက်ရှင်လျှင် သမ္မာတရားကို မည်သည့်အခါတွင်မျှ သင် ရရှိနိုင်လိမ့်မည် မဟုတ်သည့်အတွက် ယင်းမှာ လမ်းဆုံး ဖြစ်ပေသည်။ အမှုအရာများ ဖြစ်ပျက်သည့်အခါ သင်၏ ပထမဆုံး တုံ့ပြန်မှုက လူသားနည်းစနစ်များနှင့် နည်းပညာများကို အသုံးပြုလျက် ထိုအရာတို့ကို ကိုင်တွယ်ကာ ဖြေရှင်းရန်ဖြစ်ပြီး သင်၏ ကိုယ်ရေးကိုယ်တာ အကျိုးစီးပွားနှင့် ပုံရိပ်ကို အမြဲ ကာကွယ်လိုလျှင် ဤအရာက လမ်းဆုံးတစ်ခုသို့ ပို့ဆောင်လိမ့်မည်။ ပြဿနာတစ်ခုကို သင် ရင်ဆိုင်နေရချိန်တွင် သမ္မာတရားကို သင် ရှာဖွေနိုင်လျှင်၊ ဘုရားသခင်ထံ ဆုတောင်းပြီး သူ၏ ရည်ရွယ်ချက်များကို ရှာဖွေနိုင်ကာ မည်သည့် သင်ခန်းစာများ သင်ယူသင့်ကြောင်းနှင့် ဘုရားသခင်၏ အစီအစဉ်များအတွင်းတွင် မည်သည့် သမ္မာတရားများ နားလည်သင့်ကြောင်းကို သိလျှင် ဤသည်မှာ မှန်ကန်ပေသည်။ ထို့ကြောင့် သမ္မာတရားကို မလိုက်စားသူများထံ မည်သည့်အရာ ဖြစ်ပျက်သည်ဖြစ်စေ ၎င်းတို့သည် အမြဲ ထုံထိုင်းကြသည်၊ ခွတီးခွတဖြစ်ကြသည်၊ ချီတုံချတုံဖြစ်ကြသည်၊ အကူအညီမဲ့ကြပြီး လမ်းကြောင်းမရှိဘဲဖြစ်ကြသည်။ အမှန်တွင် ဘုရားသခင်က လူတို့ကို သမ္မာတရား ရရှိရန် အခွင့်အရေးများစွာပေးသော်လည်း သမ္မာတရားကို ၎င်းတို့ မချစ်ကြသောကြောင့် မှားယွင်းသည့် လမ်းကြောင်းကို ရွေးချယ်ကြပြီး ထိုသမ္မာတရားကို မရရှိနိုင်ကြပေ။

ဖောက်ပြန်ပျက်စီးသော စိတ်သဘောထားများကြား အသက်ရှင်သောလူတို့သည် အဆင့်အတန်း၊ ပကာသန၊ အကျိုးအမြတ်နှင့် စိတ်ဆန္ဒတို့အတွက် အသက်ရှင်ကြသည်။ ဖောက်ပြန်ပျက်စီးသည့် လူသားမျိုးနွယ်အားလုံးသည် ဤကဲ့သို့ဖြစ်ကြသည်၊ သေးငယ်သည့် ကွာခြားချက်အချို့သာ ရှိလျက် တစ်ထပ်တည်း ဖြစ်လုနီးပါးဖြစ်သည်။ လူတစ်ဦးတွင် ဖောက်ပြန်ပျက်စီးသည့် စိတ်သဘောထားများ မည်မျှရှိသည်ဖြစ်စေ ဘုရားသခင်ကို ယုံကြည်လာသည့်နောက်တွင် သမ္မာတရားကို ချစ်သောသူအားလုံးသည် ဘုရားနှုတ်ကပတ်တော်များကို စားသောက်ခြင်းနှင့် တွေ့ကြုံခြင်းတို့မှတစ်ဆင့် မိမိတို့၏ကိုယ်ပိုင် ဖောက်ပြန်ပျက်စီးသော စိတ်သဘောထားများကို နားလည်လာနိုင်ကြပြီး ၎င်းတို့၏ ဖောက်ပြန်ပျက်စီးသော စိတ်သဘောထားများစွာသည် တဖြည်းဖြည်း ပြေလည်သွားလိမ့်မည်ဖြစ်ကာ ၎င်းတို့က ဖောက်ပြန်ပျက်စီးခြင်းကို ထုတ်ဖော်မှု လျော့နည်းသည်ထက် လျော့နည်းသွားလိမ့်မည်။ ၎င်းတို့သည် ဘာသာတရားမရှိသူများနှင့် လုံးဝ ကွဲပြားခြားနားကြသည်၊ ၎င်းတို့သည် ကွဲပြားသော လူနှစ်မျိုးနှစ်စားဖြစ်ကြပြီး ဤသည်မှာ သမ္မာတရား လိုက်စားခြင်းအားဖြင့် စွမ်းဆောင်ရရှိသည့် အပြောင်းအလဲတစ်ခု ဖြစ်သည် မဟုတ်လော။ ဤလူများသည် ဘာသာတရားမရှိသည့် နတ်ဆိုးများမှသည် သမ္မာတရားကို ရရှိပြီး ဘုရားသခင်ကို ယုံကြည်သည့်နောက်တွင် လူသားပုံသဏ္ဌာန်ကို အသက်ရှင်နေထိုင်ကြသည့် စစ်မှန်သော လူများအဖြစ် ပြောင်းလဲသွားကြလေသည်။ ဤသည်မှာ ဘုရားသခင်ကို ယုံကြည်မှု၏ အကျိုးတရားနှင့် အသီးအပွင့်ဖြစ်သည်။ သို့ရာတွင် ဘုရားသခင်ကို ယုံကြည်လာသည့်နောက် သမ္မာတရားကို လုံးဝ မလိုက်စားကြသူများသည် နှစ်များစွာ ယုံကြည်သည့်နောက်တွင်ပင် မပြောင်းလဲသကဲ့သို့ ဘာသာတရားမရှိသူများနှင့် တူညီနေဆဲဖြစ်သည်။ ဤလူစားမျိုးသည် ဖယ်ရှားရှင်းလင်းခံရလိမ့်မည်။ ဘုရားသခင်ကို အလားတူ ယုံကြည်ပြီး တာဝန်များကို ထမ်းဆောင်ကြသည့် လူများကြားတွင် ထိုသို့သော ကြီးမားသည့် ကွာခြားချက်တစ်ခု အဘယ်ကြောင့် ရှိသနည်း။ အရေးအကြီးဆုံး အချက်မှာ သမ္မာတရားအပေါ် ၎င်းတို့၏ သဘောထားများ ကွဲပြားကြခြင်း ဖြစ်သည်။ သမ္မာတရားကို ချစ်သောသူတို့၏ စိတ်နှလုံးများသည် ဘုရားနှုတ်ကပတ်တော်များကို ပိုမိုဖတ်ရှုလေ ယခင်ထက်သာ၍ တောက်ပလေဖြစ်လိမ့်မည်ဖြစ်ကာ တရားဒေသနာများကို နားထောင်လေ နားလည်လေ ဖြစ်ကြလိမ့်မည်။ ၎င်းတို့သည် တိုးတက်မှု အမြဲ ရှိကြလေသည်။ သို့ရာတွင် သမ္မာတရားကို မချစ်သောသူတို့မှာမူ ဘုရားနှုတ်ကပတ်တော်များ ဖတ်ရှုခြင်းကို မွေ့လျော်ခြင်းမရှိကြသကဲ့သို့ သမ္မာတရားကို လက်တွေ့လုပ်ဆောင်ရန် မည်သည့်အားထုတ်မှုမျှ မပြုလုပ်ကြသောကြောင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းမရ၊ စွန့်ပယ်မရနိုင်ပေ။ ၎င်းတို့အနေဖြင့် ကြိုးစားလျှင်ပင် မိမိတို့၏ ဖောက်ပြန်ပျက်စီးသော စိတ်သဘောထားများကို ဖုံးကွယ်ထား၍ မရနိုင်သကဲ့သို့ အလိုရှိလျှင်ပင် ဖုံးဖိ၍မရနိုင်ပေ။ ဤသည်မှာ အဘယ့်ကြောင့်ဆိုသော် ဖောက်ပြန်ပျက်စီးသော လူသားများအားလုံးသည် စာတန်၏ ဖောက်ပြန်ပျက်စီးစေခြင်း ခံရပြီးဖြစ်သောကြောင့်ဖြစ်သည်။ ၎င်းတို့အနေဖြင့် ဘာသာတရားမရှိသူများဖြစ်စေ၊ ဘုရားသခင်ကို ယုံကြည်သူများဖြစ်စေ၊ ၎င်းတို့၏ ဖောက်ပြန်ပျက်စီး၍ စာတန်ဆန်သော စိတ်သဘောထားများ၏ အနှစ်သာရသည် အမှန်တကယ် တူညီပြီး အားလုံးက အဆင့်အတန်း၊ ပုံရိပ်၊ အကျိုးအမြတ်နှင့် လိုအင်ဆန္ဒတို့အတွက် အသက်ရှင်ကြလေသည်။ မည်သည့်အရာအတွက် လူတို့ ငြင်းခုံကြသနည်း။ တစ်စုံတစ်ရာနှင့်ပတ်သက်၍ အချင်းချင်း အဘယ်ကြောင့် ရိုက်နှက်ထုထောင်းကြသနည်း။ အားလုံးက ဤအရာများအတွက်သာဖြစ်ပြီး နည်းစနစ်၊ နည်းပညာ သို့မဟုတ် ပုံစံက မည်သို့ဖြစ်စေ ရည်မှန်းချက်က အမှန်တွင် အတူတူပင်ဖြစ်၏။ စာတန်သည် အဘယ်ကြောင့် လေထုထဲ ပစ်ချခံရသနည်း။ (အဘယ်ကြောင့်ဆိုသော် ၎င်းသည် အဆင့်အတန်းအတွက် ဘုရားသခင်နှင့် ပြိုင်ဆိုင်ခဲ့သောကြောင့် ဖြစ်သည်။) ဤသည်မှာ စာတန်၏ စစ်မှန်သော စရိုက်ဖြစ်သည်။ ယခုခေတ်တွင် စာတန်၏ “မျိုးဗီဇများ”သည် ဖောက်ပြန်ပျက်စီးသော လူသားမျိုးနွယ်ထံ လက်ဆင့်ကမ်းပြီး ဖြစ်သည်၊ ၎င်းတို့ကို ဖောက်ပြန်ပျက်စီးနေစေသောကြောင့် လူတို့သည် စာတန်ကဲ့သို့သော အတန်းအစား ဖြစ်လာကြပြီးဖြစ်သည်။ ၎င်းတို့သည် စာတန်၏ သွင်ပြင်ကို ယူဆောင်ကြပြီးဖြစ်ကာ ၎င်းတို့ အသက်ရှင်နေထိုင်သည့် အရာသည် စာတန်နှင့် တထေရာတည်းဖြစ်သည်။ စာတန်၏ သဘာဝအနှစ်သာရအတွင်းရှိ ဖောက်ပြန်ပျက်စီးသော စိတ်သဘောထားများကို သင် သတိပြုမိနိုင်ပြီးနောက် တစ်ခုချင်း ဖြေရှင်းနိုင်လျှင် သင် ကယ်တင်ခံရလိမ့်မည်ဖြစ်ကာ စာတန်၏ စွမ်းအားမှ ရုန်းထွက်လွတ်မြောက်နိုင်လိမ့်မည်။ ဖောက်ပြန်ပျက်စီးသော စိတ်သဘောထားများနှင့်ဆိုင်သည့် ပြဿနာကို ဖြေရှင်းရန် ခက်ခဲသလော။ (သမ္မာတရားကို လိုက်စားသူတို့အတွက် မခက်ခဲသော်လည်း အချိန်အများစုတွင် ကျွန်ုပ်တို့သည် သမ္မာတရားကို လက်တွေ့လုပ်ဆောင်ရန် လိုလားနေကြခြင်း မရှိသကဲ့သို့ ကျွန်ုပ်တို့ကိုယ်ပိုင် အလိုဆန္ဒအတိုင်းသာ ပြုမူဆောင်ရွက်ကြသည်။ ကျွန်ုပ်တို့ ပြုပြင်ခံရသည့်အခါ အတန်ကြာ အပျက်သဘောဆောင်လာကြပြီး ဝမ်းနည်းကြပြီးနောက် သမ္မာတရားအတိုင်း အင်တင်တင်ဖြင့် လက်တွေ့လုပ်ဆောင်ကြသည်။) သမ္မာတရားကို မချစ်သောသူများသည် ဤကဲ့သို့ဖြစ်ကြပြီး သမ္မာတရား အနည်းငယ်မျှကို လက်တွေ့လုပ်ဆောင်ရန်ပင် အခြားသူများ၏ တိုက်တွန်းခြင်း၊ ဆွဲဆောင်ခြင်းနှင့် တွန်းအားပေးခြင်းတို့ကို ခံရမည်။ သမ္မာတရားကို လက်တွေ့လုပ်ဆောင်ရာတွင် အကြီးမားဆုံးသော အခက်အခဲမှာ အဘယ်နည်း။ ယခုတွင် အကြီးမားဆုံးသော အခက်အခဲမှာ အဓိကအားဖြင့် ဖောက်ပြန်ပျက်စီးသော စိတ်သဘောထားများမှလာသည့် အဟန့်အတားများဖြစ်သည်ကို ရှင်းလင်းစွာ မြင်သည့် လူအချို့ ရှိပေသည်။ ထိုအရာမှာ ကျော်ကြားမှု၊ အကျိုးအမြတ်၊ အဆင့်အတန်း၊ ပကာသနနှင့် ပုံရိပ်တို့ကို လူတို့၏ ချစ်ခြင်းကြောင့် ဖြစ်သည်။ လူတို့ကြားက စကားပြောဆိုမှုများ၊ အငြင်းပွားမှုများနှင့် အကြောင်းပြချက်များသည် မည်သူ သာလွန်သည်ကို တွေ့မြင်ရန် ပြိုင်ဆိုင်မှုများသာ ဖြစ်သည်။ အခြားသူကို သိမ်းသွင်းစည်းရုံနိုင်သူ မည်သူမဆိုသည် အဆုံးတွင် အခြေအနေကောင်းသွားကြသည်။ ထိုအရာများသည် မည်သူက ထိုးထွင်းအမြင်၊ အရည်အချင်း သို့မဟုတ် ဩဇာအာဏာရှိကြောင်းနှင့် မည်သူက ဆုံးဖြတ်ပိုင်ခွင့်ရှိကြောင်း ပြိုင်ဆိုင်မှုများသာ ဖြစ်သည်။ ဤအရာများအပေါ် ပြိုင်ဆိုင်ခြင်းက အဆုံးမရှိသကဲ့သို့ ဤအရာအားလုံးနောက်တွင် ဖုံးကွယ်ထားသည်မှာ ကျော်ကြားမှု၊ အကျိုးအမြတ်နှင့် အဆင့်အတန်းအတွက် အသက်ရှင်သည့် စာတန်၏ စိတ်သဘောထားဖြစ်သည်။ ဤအရာကို ရိပ်စားမိလော့၊ ပြီးလျှင် ပြဿနာက အလွယ်တကူ ပြေလည်သွားလိမ့်မည်။ အနည်းဆုံးအနေဖြင့် ဖြေရှင်းရန်လွယ်သည့် ဤအပေါ်ယံအဆင့် အမှုအရာများကို ပထမဆုံး ဖြေရှင်းလော့။ ထို့နောက်တွင် သင်၏ အတွင်းကျကျ စိတ်နှလုံးတွင်ရှိသည့် ဘုရားသခင်နှင့် ပတ်သက်သော အထင်လွဲမှုများ၊ မှန်းဆချက်များ၊ သံသယများနှင့် မကျေနပ်ချက်များအပြင် ထိုနေရာတွင် ဖုံးကွယ်ထားသည့် ဆန့်ကျင်မှု၊ စမ်းသပ်ခြင်းနှင့် ပြိုင်ဆိုင်မှုများကို တဖြည်းဖြည်း ဖြေရှင်းလော့။ ဤအရာများ လုံးဝ ပြေလည်သွားသည်နှင့် သင်သည် ဘုရားသခင်၏ အမြင်တွင် စုံလင်သည့် လူတစ်ဦးဖြစ်သည့် ယောဘကဲ့သို့ ဖြစ်လာလိမ့်မည်။ ယောဘက စုံလင်သောလူတစ်ဦးဖြစ်သည်ဟု အဘယ်ကြောင့် ဘုရားသခင်က ပြောခဲ့သနည်း။ ဘုရားသခင်နှင့်ပတ်သက်လာသည့်အခါ သူ့ထံတွင် ဆန့်ကျင်မှု သို့မဟုတ် စမ်းသပ်ခြင်း မရှိခဲ့သည်ကို သူ့အပေါ် ဘုရားသခင်၏ စမ်းသပ်မှုမှတစ်ဆင့် ငါတို့ မြင်နိုင်သည်။ သူ၏ ဘဝနှင့် အရာခပ်သိမ်းအပေါ် ဘုရားသခင်၏ အချုပ်အခြာအာဏာကို သူ တွေ့ကြုံခဲ့သည့် ကာလအတောအတွင်းတွင်၊ သူ၏ ပုန်ကန်မှုနှင့် အတိုက်အခံ လုပ်ခြင်းကဲ့သို့သော အရာများအားလုံး ပြုပြင်ခြင်းခံရကာ ပြေလည်သွားခဲ့ပေသည်။ ဤအပျက်သဘောဆောင်သည့် အရာများ ပြေလည်သွားခဲ့သည်နှင့်တစ်ပြိုင်နက် ဘုရားသခင်၏ စမ်းသပ်မှုများကို ရင်ဆိုင်ခဲ့ရချိန်တွင် သူ၏ အပြုအမူသည် ဖောက်ပြန်ပျက်စီးသော လူသားမျိုးနွယ်အားလုံးနှင့် လုံးဝ ကွဲပြားသွားခဲ့သည်။ သူ၏ စမ်းသပ်မှုများအတွင်း သူ ပြောခဲ့သည့် “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ” ဟူသည့်အရာမှာ အယူဝါဒတစ်ခု ဖြစ်ပါသလော။ မုချ မဟုတ်ပေ။ ဤစကားများတွင် ဩဇာသက်ရောက်မှုရှိပြီး ယခင်က မည်သူမျှ မပြောခဲ့ဖူးပေ။ ထိုစကားများကို ယောဘက ပထမဆုံး ပြောခဲ့ခြင်းဖြစ်ကာ သူ၏ ကိုယ်ပိုင် အတွေ့အကြုံမှ လာပေသည်။

သင်သည် ပြောင်းလဲမှုများစွာ မရှိဘဲ အလွန်များသည့် ဖောက်ပြန်ပျက်စီးခြင်းကို နေ့စဉ်ပုံမှန် ထုတ်ဖော်ပြနေပြီး စာတန်ဆန်သော စိတ်သဘောထားအလယ် အမြဲ အသက်ရှင်နေမိသည်ကို မိမိကိုယ်ကို တွေ့ရသည့်အခါ မစိုးရိမ်သလော။ (စိုးရိမ်မိပြီး တစ်ခါတစ်ရံ အလွန်စိတ်ဆင်းရဲရပါသည်။) စိတ်ဆင်းရဲသကဲ့သို့ပင် စိုးရိမ်ခြင်းက ပုံမှန်ဖြစ်သည်။ သို့ရာတွင် သင် မည်မျှ စိုးရိမ်သည်ဖြစ်စေ၊ မည်မျှ စိတ်ဆင်းရဲသည်ဖြစ်စေ သင့်အနေဖြင့် စိတ်ငြိမ်အောင်ထားကာ သင်၏ ဖောက်ပြန်ပျက်စီးသော စိတ်သဘောထားများအား မည်သို့ဖြေရှင်းရမည်ကို ရှာဖွေရန် လိုအပ်သည်။ ဤသည်မှာ မှန်ကန်သော စိတ်အခြေအနေ ဖြစ်သည်။ သင်သည် နှစ်များစွာ အလွန် စိတ်ဆင်းရဲပြီး သင်၏ ဖောက်ပြန်ပျက်စီးသော စိတ်သဘောထားများ ပြေလည်သွားခြင်း မရှိသေးလျှင် ဤအရာက အဆင်ပြေမည်မဟုတ်သကဲ့သို့ ဤညှဉ်းဆဲခံရသည့် ခံစားချက်က အချည်းနှီးဖြစ်သည်။ သင်က “ငါ၏ ပြဿနာများထဲမှ မည်သည့်ပြဿနာ ပြေလည်သွားပြီနည်း။ ငါ၏ ဖောက်ပြန်ပျက်စီးသော စိတ်သဘောထားများထဲမှ မည်သည့်အရာကို ဖြေရှင်းပြီးပြီနည်း။ မည်သည့် ကိစ္စရပ်တွင် ဘုရားသခင်နှင့်ပတ်သက်၍ ငါ ညည်းညူခြင်း မရှိတော့သနည်း”ဟု တွေးဆရမည်။ မိမိကိုယ်ကို ဤအရာကို သင် အမြဲမေးရမည်။ သင်က “ဤအရာမျိုးနှင့် ရင်ဆိုင်ရသည့်အခါ ကျွန်ုပ် အမြဲ စောဒကတက်ကာ ညည်းညူလေ့ရှိပြီး ဘုရားသခင်နှင့်ပတ်သက်၍ အထင်လွဲမှုများ ထားလေ့ရှိခဲ့သော်လည်း ယခုတွင် ထိုအရာတစ်ဖန် ဖြစ်ပျက်သည့်အခါ ကျွန်ုပ် စောဒကမတက်သကဲ့သို့ ဘုရားသခင်နှင့်ပတ်သက်၍ မည်သည့် အထင်လွဲမှုမျှ မထားရှိပါ”ဟု ပြောလျှင် ဤအရာက သင်၏အချိန်ကို သင် မဖြုန်းတီးခဲ့ကြောင်း ပြသပေသည်။ သမ္မာတရားကို သင် နားလည်ကာ ရရှိပြီးသည်နှင့်တစ်ပြိုင်နက် ဘုရားသခင်အပေါ် မတူကွဲပြားသည့် သဘောထားတစ်ခု ရှိလိမ့်မည်ဖြစ်ပြီး ဘုရားသခင်ကို ကြောက်ရွံ့သောစိတ်နှလုံးတစ်ခုနှင့် ကျိုးနွံနာခံသည့် စိတ်အခြေအနေတစ်ခု အလိုအလျောက် ရှိလိမ့်မည်။ ဤသည်မှာ သာမန် လေးစားလိုက်နာမှု သို့မဟုတ် အလှမ်းဝေးသောနေရာတစ်ခုမှ လေးစားမှုပြခြင်း သို့မဟုတ် တမ်းတခြင်း၊ ချစ်ခြင်းမေတ္တာ၊ သံယောဇဉ် သို့မဟုတ် မှီခိုအားကိုးခြင်း မဟုတ်ပေ။ ဤအရာများသာ မဟုတ်၊ စစ်မှန်သည့် ကြောက်ရွံ့မှုဖြစ်သည်။ ယနေ့ ဖောက်ပြန်ပျက်စီးသော လူသားမျိုးနွယ်အတွက် ဘုရားသခင်ကို ကြောက်ရွံ့ခြင်းအကြောင်း ပြောရန် စောလွန်းသေးသည်၊ အလှမ်းဝေးလွန်းသေး၏။ သို့ဆိုလျှင် မည်သည့်အရာကို ယခု သင် ပထမဆုံး လိုက်စားသင့်သနည်း။ မည်သည့်အရာ ဖြစ်ပျက်သည်ဖြစ်စေ ဘုရားသခင်အပေါ် သံသယမထားရန် ဖြစ်သည်။ သံသယထားရှိခြင်းကို သင် မည်သို့ ရှောင်ကြဉ်နိုင်သနည်း။ ဦးစွာပထမ ဘုရားသခင်၏ ရည်ရွယ်ချက်များက မည်သည့်အရာ ဖြစ်သည်ဆိုသည်နှင့် သမ္မာတရားက မည်သည့်အရာ ဖြစ်သည်ဆိုသည်တို့ကို သင် သိရမည်။ ဒုတိယအနေဖြင့် သင်၏ အယူအဆများနှင့် မကိုက်ညီသည့် အမှုအရာများ ဖြစ်ပျက်သည့်အခါ ဘုရားသခင်နှင့်ပတ်သက်၍ မကျေမနပ် မပြောနှင့် သို့မဟုတ် သူနှင့်ပတ်သက်၍ မည်သည့် အထင်လွဲမှုမျှ မရှိနှင့်။ အထင်လွဲမှုတစ်ခုခု ရှိခြင်းကို သင် မည်သို့ ရှောင်ကြဉ်နိုင်သနည်း။ သမ္မာတရားကို သင် နားလည်ရန် လိုအပ်ပြီး ထို့နောက်တွင် ဘုရားသခင်နှင့်ပတ်သက်၍ သင်၏ အယူအဆများနှင့် အထင်လွဲမှုများကို တစ်ခုပြီးတစ်ခု တဖြည်းဖြည်း ကျော်လွှားကာ ဖြေရှင်းရန်လိုအပ်သည်။ သင် ရင်ဆိုင်ရသည့် စမ်းသပ်မှု သို့မဟုတ် အတိဒုက္ခ မည်မျှကြီးမားသည်ဖြစ်စေ သင် အတိုက်အခံ လုပ်မည့်အစား ဘုရားသခင်ကို ကြောက်ရွံ့သော စိတ်နှလုံးရှိကာ သူက သင့်ကို မည်သို့ စစ်ဆေးသည်ဖြစ်စေ ကျိုးနွံနာခံနိုင်မည့်နေ့ရက် ရောက်လာလိမ့်မည်။ ထို့နောက်တွင် သင် အောင်မြင်ပြီးဖြစ်လိမ့်မည်။ ယခု မည်သည့် အဆင့်တွင် သင်တို့ ရှိသနည်း။ အမှုအရာများဖြစ်ပျက်သည့်အခါ သင်က “ဤသည်မှာ ဘုရားသခင်၏ လုပ်ဆောင်ချက်လော။ သူသည် ထိုအရာကို လုပ်ဆောင်သည်မှာ မှန်ကန်ပါသလော” ဟု တွေးဆသည်၊ သို့မဟုတ် တစ်ခါတစ်ရံတွင်ပင် “ဘုရားသခင် အဘယ်မှာနည်း။ ဘုရားသခင်ပင် ရှိပါ၏လော။ သူ့ကို ငါ အဘယ်ကြောင့် ခံစား၍ မရနိုင်သနည်း”ဟု တွေးသည်။ ထိုသို့သော အတွေးများနှင့် အခြေအနေများစွာရှိပြီး သင်သည် စုံလင်စေခြင်းခံရမည့် လမ်းကြောင်းပေါ် အစပြုခြင်းမှ အလှမ်းဝေးနေဆဲဖြစ်သည်နှင့်အမျှ ဤသည်မှာ အဆင်မပြေပေ။ လက်ရှိ သင်၏ ဝိညာဉ်ရင့်ကျက်မှုက သမ္မာတရား စစ်မှန်မှုများကို ပိုင်ဆိုင်ခြင်းအတွက် စံမမီဖြစ်နေလျက် အလွန်သေးငယ်ဆဲ ဖြစ်သည်နှင့်အမျှ သင်၏ လိုက်စားမှုတွင် သင် ကြိုးစားလုပ်ဆောင်ရမည်။ သင် အဆင်ပြေပြီး စစ်မှန်မှုအချို့ ပိုင်ဆိုင်သောကြောင့် ကောင်းကင်ဘုံသို့သွားကာ ကောင်းကင်တမန်တစ်ပါး ဖြစ်လာနိုင်သည်ဟု မတွေးလေနှင့်။ သင်၏ စစ်မှန်မှုအနည်းငယ်သည် အလွန်စံမမီဖြစ်နေဆဲဖြစ်သည်။ သင့်ကို အတောင်ပံများ တပ်ပေးလိုက်လျှင်ပင် ကောင်းကင်တမန် ဖြစ်ဦးမည် မဟုတ်။ သင့်ကိုယ်သင် အကောင်းမထင်လွန်းနှင့် သို့မဟုတ် အထင်မကြီးလွန်းနှင့်၊ သင့်အနေဖြင့် မိမိကိုယ်ကို သိသည့်အသိ အနည်းငယ် ရှိသင့်သည်။ ဘုရားသခင်ကို သင် သက်သေခံနိုင်သလော။ ဘုရားသခင်၏ အသုံးပြုခြင်းအတွက် သင် သင့်တော်သလော။ ဤစံနှုန်းဖြင့် တိုင်းတာသည့်အခါ သင်သည် ဘုရားသခင်၏ သတ်မှတ်ချက်များနှင့် အလှမ်းဝေးနေဆဲဖြစ်ပြီး နောက်ထပ် နှစ်ကာလ အတွေ့အကြုံအချို့ လိုအပ်ဆဲဖြစ်သည်။

၂၀၁၈ ခုနှစ်၊ မတ်လ ၁၁ ရက်


မိမိကိုယ်ကို သိခြင်းသည် သမ္မာတရားကို လိုက်စားခြင်း၌ မရှိမဖြစ်လိုအပ်၏

ဘုရားသခင်ကို နှစ်ပေါင်းများစွာ ယုံကြည်ခဲ့ကြပြီး တရားဟောပွဲ အများအပြားကိုလည်း တက်ရောက်ပြီးနောက်တွင် ဤအရာများမှ အနည်းငယ်သာ အကျိုးခံစားခဲ့ကြရသည့် လူအချို့ ရှိကြသည်။ အနည်းဆုံးအားဖြင့် ၎င်းတို့သည် သမ္မာတရားနှင့် ကိုက်ညီသည်ဟု ထင်ရသော စကားများနှင့် အယူဝါဒအချို့ကို ရွတ်ပြနိုင်ကြသည်။ သို့ရာတွင် ၎င်းတို့ထံ တစ်စုံတစ်ခု ဖြစ်ပျက်သည့်အခါ သမ္မာတရားကို လက်တွေ့မလုပ်ဆောင်နိုင်ကြချေ။ ၎င်းတို့သည် သမ္မာတရားနှင့် ကိုက်ညီသော အရာတစ်ခုကိုမျှ မလုပ်ဆောင်နိုင်ကြချေ။ ဘုရားသခင်ကို ယုံကြည်ခဲ့ကြသည့် ဤနှစ်ကာလများအားလုံးတွင် ၎င်းတို့သည် အသင်းတော်၏အလုပ်ကို ကာကွယ်သော အရာတစ်ခု သို့မဟုတ် တရားမျှတသော အမှုတစ်ခုကိုမျှ မလုပ်ခဲ့ကြ ဟူ၍လည်း ဆိုနိုင်သည်။ ဤအဖြစ်ကို မည်သို့ ရှင်းလင်းပြနိုင်မည်နည်း။ ၎င်းတို့သည် အချို့သော စကားများနှင့် အယူဝါဒများကို စကားကြော ရှည်နိုင်ကြသော်လည်း သမ္မာတရားကိုမူ အသေအချာ နားမလည်ကြချေ၊ ထို့ကြောင့် ၎င်းတို့သည် သမ္မာတရားကို လက်တွေ့လုပ်ဆောင်နိုင်ခြင်း မရှိကြ။ လူအချို့သည် ၎င်းတို့၏ မိမိကိုယ်ကိုသိမြင်မှုကို မိတ်သဟာယဖွဲ့သောအခါ ၎င်းတို့နှုတ်မှ ပထမဆုံးပြောသောအရာသည် “ကျွန်ုပ်က နတ်ဆိုး၊ အသက်ရှင်နေတဲ့ စာတန်ဖြစ်ပါတယ်။ ဘုရားကို အတိုက်အခံလုပ်တဲ့သူဖြစ်ပါတယ်။ ဘုရားကို ပုန်ကန်ပြီး သစ္စာဖောက်တယ်။ ကျွန်တော်ဟာ ကျိန်ဆဲခြင်းခံရသင့်တဲ့ မြွေပွေး၊ ဆိုးယုတ်သောသူဖြစ်ပါတယ်။” ဟူ၍ ဖြစ်သည်။ ဤသည်မှာ အမှန်တကယ်မိမိကိုယ်ကို သိမြင်ခြင်း အစစ်အမှန် ဖြစ်သလော။ ၎င်းတို့သည် ယေဘုယျအားဖြင့်သာပြောသည်။ အဘယ်ကြောင့် ဥပမာများ မပေးကြသနည်း။ ၎င်းတို့လုပ်ဆောင်ခဲ့သည့် ရှက်စရာကောင်းသောအရာများကို စိတ်ဖြာလေ့လာဆွေးနွေးရန်အတွက် အဘယ်ကြောင့် လူသိရှင်ကြား ချမပြနိုင်သနည်း။ ပိုင်းခြားသိမြင်ခြင်း မရှိသည့် လူအချို့က ၎င်းတို့ပြောသည်ကိုကြားပြီး စဉ်းစားသည်။ “ကဲ ဒါကမှ ကိုယ့်ကိုယ်ကိုယ် တကယ်သိမြင်တာပဲ။ ကိုယ့်ကိုယ်ကိုယ် နတ်ဆိုးလို့သိပြီး ကိုယ့်ကိုယ်ကိုယ်တောင် ကျိန်ဆဲတယ်ဆိုတော့ တော်တော်မြင့်တဲ့ အဆင့်ကို ရောက်နေပြီ။” ဟူ၍ဖြစ်သည်။ လူများစွာတို့သည်၊ အထူးသဖြင့် ယုံကြည်သူအသစ်များသည် ဤစကားများအားဖြင့် အထင်အမြင်မှားစေခြင်း ခံရနိုင်ချေရှိသည်။ ပြောဆို သူသည် ရိုးသားပြီး ဝိညာဉ်ရေး သိနားလည်မှု ရှိသည်၊ ဤသည်မှာ သမ္မာတရားကို ချစ်သောသူဖြစ်သည်၊ ခေါင်းဆောင်လုပ်ဖို့အတွက် အရည်အချင်းပြည့်မီသည်ဟု ၎င်းတို့က ထင်ကြသည်။ သို့ရာတွင် ထိုသူတို့နှင့် အချိန်အနည်းငယ် ဆက်ဆံပြီးသည်နှင့် ဤသို့မဟုတ်သည်ကို တွေ့ကြရသည်။ ဤသူသည် ၎င်းတို့ ထင်မြင်သည့်အတိုင်းမဟုတ်ဘဲ ထူးခြားစွာ လိမ်လည်ပြီး လှည့်ဖြားတတ်သည်၊ အယောင်ဆောင်ပြီး အယောင်ဆောင်ခြင်းတွင် ကျွမ်းကျင်သည်ဟု တွေ့ကြရသည်။ ဤအတွက်ကြောင့် အလွန် စိတ်ပျက်ကြရသည်။ လူတို့သည် မိမိတို့ကိုယ်ကို အမှန်တကယ် သိမြင်သည်ဟု မည်သည့်အရာအပေါ်တွင် အခြေခံ၍ မှတ်ယူနိုင်သနည်း။ ၎င်းတို့ပြောဆိုသည့်အရာကိုသာ ထည့်စဉ်းစား၍ မရပေ။ အဓိကအချက်မှာ ၎င်းတို့က သမ္မာတရားကို လက်တွေ့လုပ်ဆောင်နိုင်ပြီး လက်ခံနိုင်ခြင်းရှိမရှိကို ဆုံးဖြတ်ရန်ဖြစ်သည်။ သမ္မာတရားကို အမှန်တကယ် နားလည်သောသူတို့အတွက် ၎င်းတို့သည် မိမိတို့ကိုယ်ကို အမှန်တကယ် သိမြင်ရုံမကဘဲ အရေးကြီးဆုံးမှာ သမ္မာတရားကို လက်တွေ့လုပ်ဆောင်နိုင်ကြသည်။ ၎င်းတို့၏ အမှန်တကယ် နားလည်မှုကိုသာ ပြောဆိုကြရုံမကဘဲ ၎င်းတို့ပြောဆိုသည့်အရာကို အမှန်တကယ် လုပ်ဆောင်နိုင်ကြသည်။ ဆိုလိုသည်မှာ ၎င်းတို့၏ အပြောနှင့် လုပ်ရပ်သည် လုံးဝ ကိုက်ညီသည်။ ၎င်းတို့ပြောသည့်အရာသည် ယုတ္တိရှိပြီး သဘောတူလက်ခံနိုင်သည့်အရာဖြစ်သော်လည်း ယင်းကို မလုပ်ဆောင်လျှင်၊ ယင်းအတိုင်း အသက်ရှင်နေထိုင်ခြင်းမရှိလျှင် ဤအခြင်းအရာတွင် ၎င်းတို့သည် ဖာရိရှဲများဖြစ်လာကြသည်။ ကြောင်သူတော်များဖြစ်သည်။ မိမိတို့ကိုယ်ကို အမှန်တကယ်သိသောသူများ လုံးဝမဟုတ်ပေ။ လူများစွာတို့သည် သမ္မာတရားကို မိတ်သဟာယဖွဲ့သောအခါတွင် ယုတ္တိရှိသည့်ပုံစံပေါ်သည်။ သို့သော် ဖောက်ပြန်ပျက်စီးသည့်စိတ်သဘောထားကို ထုတ်ဖော်ပြမှုများ ၎င်းတို့တွင်ရှိသောအခါ သတိမမူမိကြပေ။ ဤလူတို့သည် မိမိတို့ကိုယ်ကိုသိသောသူများဖြစ်သလော။ လူတို့သည် မိမိတို့ကိုယ်ကိုမသိလျှင် ၎င်းတို့သည် သမ္မာတရားကို နားလည်သောသူများဖြစ်သလော။ မိမိကိုယ်ကိုမသိသူများအားလုံးသည် သမ္မာတရားကို နားမလည်သောသူများဖြစ်သည်။ ကိုယ့်ကိုယ်ကိုယ် သိမြင်ခြင်းနှင့်ပတ်သက်ပြီး အနှစ်မဲ့သောစကားများ ပြောသူတို့သည် ဝိညာဉ်ပကတိအတုအယောင်ဖြင့် လူလိမ်များတည်း။ လူအချို့သည် စကားများနှင့် အယူဝါဒများကို ပြောဆိုသည့်အခါတွင် အလွန်ပင် ယုတ္တိရှိသည့်ပုံစံရှိသည်။ သို့သော် ၎င်းတို့၏ ဝိညာဉ်များတွင်ရှိသော အခြေအနေသည် ထုံထိုင်းပြီး နှေးကွေးသည်။ သိမြင်နားလည်ခြင်းမရှိပေ။ မည်သည့်ပြဿနာကိုမျှ တုံ့ပြန်မှုမရှိပေ။ ၎င်းတို့သည် ထုံထိုင်းသည်ဟု ဆိုနိုင်သည်။ သို့သော် တစ်ခါတစ်ရံတွင် ၎င်းတို့ပြောဆိုသည်ကို နားထောင်သောအခါ ၎င်းတို့၏ ဝိညာဉ်သည် ထက်မြက်ပုံရသည်။ ဥပမာ ဖြစ်ရပ်တစ်ခုပြီးပြီးချင်းတွင် ၎င်းတို့သည် မိမိတို့ကိုယ်ကို ချက်ချင်းသိနိုင်ကြသည်။ “အခုပဲ ကျွန်တော် စိတ်ကူးတစ်ခုပေါ်လာတယ်။ ဒါကိုစဉ်းစားကြည့်ပြီး အဲဒါက လှည့်ဖြားတတ်တယ်ဆိုတာ၊ ဘုရားကို ကျွန်တော်က လှည့်စားနေတာဆိုတာကို သဘောပေါက်သွားတယ်။” ဟူ၍ဖြစ်သည်။ အချို့သော ပိုင်းခြားသိမြင်ခြင်းမရှိသည့်လူများသည် ဤအရာကြားသောအခါ အားကျပြီး “ဒီလူက ဖောက်ပြန်ပျက်စီးခြင်းကို ထုတ်ဖော်ပြတဲ့အခါမှာ ချက်ချင်း သတိထားမိတယ်။ ဒါကို ဖွင့်ပြောပြီး မိတ်သဟာယလည်းဖွဲ့နိုင်တယ်။ သူတို့ တုံ့ပြန်တာ အရမ်းမြန်တယ်။ သူတို့ဝိညာဉ်က ထက်မြက်တယ်။ ငါတို့ထက် အများကြီးပိုသာတယ်။ ဒါက တကယ်ကို သမ္မာတရားကို လိုက်စားတဲ့သူပဲ။” ဟူ၍ ပြောသည်။ ဤသည်မှာ လူတို့ကို တိုင်းတာရာတွင် တိကျသောနည်းလမ်းဖြစ်သလော။ (မဖြစ်ပါ။) ဤသို့ဆိုလျှင် လူတို့သည် မိမိတို့ကိုယ်ကို အမှန်တကယ်သိမြင်ခြင်းရှိမရှိကို အကဲဖြတ်ခြင်းအတွက် မည်သည့်အရာက အခြေခံအချက်ဖြစ်သင့်သနည်း။ ၎င်းတို့၏ နှုတ်မှ ထွက်လာသောအရာသာ မဖြစ်ရပေ။ ၎င်းတို့တွင် မည်သည့်အရာကို အမှန်တကယ် ဖော်ပြ နေသည်ကိုလည်း ကြည့်ရမည်။ အရိုးရှင်းဆုံးနည်းလမ်းမှာ ၎င်းတို့သည် သမ္မာတရားကို လက်တွေ့လုပ်ဆောင်နိုင်ခြင်းရှိမရှိကို ကြည့်ဖို့ရန်ဖြစ်သည်။ ဤသည်မှာ အရေးပါဆုံးဖြစ်သည်။ သမ္မာတရားကို လက်တွေ့လုပ်ဆောင်ရန် ၎င်းတို့၏ အရည်အချင်းသည် ၎င်းတို့ မိမိတို့ကိုယ်ကို အမှန်တကယ်သိသည်ကို သက်သေပြသည်။ အဘယ်ကြောင့်ဆိုသော် မိမိတို့ကိုယ်ကို အမှန်တကယ်သိမြင်သောသူတို့သည် နောင်တရခြင်းကို ဖော်ပြသည်။ လူတို့က နောင်တရခြင်းကို ဖော်ပြမှသာ ၎င်းတို့သည် မိမိတို့ကိုယ်ကို အမှန်တကယ် သိမြင်သည်။ ဥပမာ လူတစ်ဦးက မိမိ လှည့်ဖြားတတ်ကြောင်း၊ မိမိတွင် သိမ်ဖျင်းသော အကြံအစည်နှင့် လှည့်ကွက်များနှင့် ပြည့်ကြောင်း သိကောင်း သိနိုင်ပြီး အခြားသူများက လှည့်ဖြားခြင်းကို ထုတ်ဖော်ပြချိန်တွင်လည်း သတိပြုမိနိုင်မည်ဖြစ်သည်။ ထို့ကြောင့် ၎င်းတို့လှည့်ဖြားတတ်ကြောင်း ဝန်ခံပြီးသည့်နောက်တွင် သင့်အနေဖြင့် ၎င်းတို့ အမှန်တကယ် နောင်တရပြီး မိမိတို့၏ လှည့်ဖြားမှုကို စွန့်ပစ်ခြင်း ရှိမရှိဆိုသည်ကို ကြည့်သင့်သည်။ လှည့်ဖြားမှုကို ၎င်းတို့ ထပ်မံ ထုတ်ဖော်ပြလျှင် ထိုသို့လုပ်ဆောင်ခြင်းအတွက် အပြစ်တင်မှုနှင့် အရှက်ရသည့် အသိစိတ် ခံစားရခြင်း ရှိမရှိ၊ ၎င်းတို့ အစစ်အမှန် နောင်တရခြင်း ရှိမရှိဆိုသည်ကို ကြည့်လော့။ နောင်တရဖို့မပြောနှင့် အရှက်ရသည့် အသိစိတ်မရှိပါက ၎င်းတို့၏ မိမိကိုယ်ကို သိခြင်းသည် သာမန်ကာလျှံကာ၊ ဖြစ်ကတတ်ဆန်း အရာတစ်ခု ဖြစ်သည်။ ၎င်းတို့သည် ဟန်ဆောင်လုပ်ပြနေခြင်းသာ ဖြစ်သည်။ ၎င်းတို့၏ အသိသည် စစ်မှန်သော အသိမဟုတ်ပေ။ လှည့်ဖြားခြင်းသည် အလွန် မကောင်းသော အရာတစ်ခု ဖြစ်သည် သို့မဟုတ် ဆိုးယုတ်လှသည်ဟု ၎င်းတို့က မခံစားမိကြချေ။ လှည့်ဖြားခြင်းသည် အရှက်ကင်းမဲ့သော၊ ယုတ်မာသော အပြုအမူတစ်ခု ဖြစ်သည်ဟုလည်း အမှန်ပင် မထင်မြင်ကြပေ။ “လူများသည် လှည့်ဖြားတတ်သည်ချည်းသာ ဖြစ်သည်။ မလှည့်ဖြားတတ်သော လူများမှာ လူနုံလူအများ ဖြစ်သည်။ အနည်းငယ်မျှ လှည့်ဖြားခြင်းဖြင့် မကောင်းသော လူတစ်ယောက် မဖြစ်ပါ။ ကျွန်ုပ်သည် မကောင်းမှု မပြုလုပ်ခဲ့ပါ။ အပြင်လောကတွင် ကျွန်ုပ်သည် လှည့်ဖြားတတ်ဆုံးသောလူလည်း မဟုတ်ရပါ” ဟူ၍ ၎င်းတို့က တွေးကြ၏။ ထိုသို့သော လူတစ်ယောက်သည် မိမိကိုယ်မိမိ အမှန်တကယ် သိနိုင်သလော။ သေချာပေါက် မသိနိုင်ချေ။ ဤသည်မှာ ၎င်းတို့အနေဖြင့် မိမိတို့၏ လှည့်ဖြားတတ်သော စိတ်သဘောထားနှင့်ပတ်သက်၍ မည်သည့်အသိမျှ မရှိသောကြောင့် ဖြစ်သည်။ ၎င်းတို့သည် လှည့်ဖြားခြင်းကို မရွံမုန်းကြပေ။ မိမိကိုယ်ကို သိခြင်းနှင့် ပတ်သက်၍ ၎င်းတို့ ပြောဆိုသမျှ အရာရာတိုင်းသည် ဟန်ဆောင်မှုနှင့် အနှစ်မဲ့သော စကားများသာ ဖြစ်၏။ မိမိ၏ ဖောက်ပြန်ပျက်စီးသော စိတ်သဘောထားများကို မသိမြင်ခြင်းသည် မိမိကိုယ်ကို စစ်မှန်သော သိခြင်း မဟုတ်ပေ။ လှည့်ဖြားတတ်သော လူများသည် မိမိတို့ကိုယ်ကို အမှန်တကယ် မသိနိုင်ကြသည့် အကြောင်းရင်းမှာ သမ္မာတရားကို လက်ခံခြင်းသည် ၎င်းတို့အတွက် လွယ်ကူသောအရာ မဟုတ်သောကြောင့် ဖြစ်သည်။ ထို့ကြောင့် စကားများနှင့် အယူဝါဒများကို မည်မျှ စကားကြောရှည်နိုင်ကြသည်ဖြစ်စေ ၎င်းတို့ အမှန်တကယ် ပြောင်းလဲလိမ့်ကြမည် မဟုတ်ပေ။

လူတစ်ယောက်သည် သမ္မာတရားကို ချစ်ခြင်းရှိမရှိကို မည်သို့ ခွဲခြားသိမြင်နိုင်သနည်း။ တစ်ဖက်တွင် ဤလူသည် ဘုရားနှုတ်ကပတ်တော်အပေါ် အခြေခံပြီး မိမိကိုယ်မိမိ သိလာနိုင်ခြင်းရှိမရှိကို ကြည့်ရမည်။ မိမိကိုယ်ကို ဆင်ခြင်သုံးသပ်နိုင်ပြီး အမှန်တကယ် နောင်တရနိုင်ခြင်းရှိမရှိကို ကြည့်ရမည်။ အခြားတစ်ဖက်တွင် ၎င်းသည် သမ္မာတရားကို လက်ခံပြီး လက်တွေ့လုပ်ဆောင်နိုင်ခြင်းရှိမရှိကို ကြည့်ရမည်။ သမ္မာတရားကို လက်ခံပြီး လက်တွေ့လုပ်ဆောင်နိုင်လျှင် ၎င်းသည် သမ္မာတရားကို ချစ်သော ဘုရားသခင်၏အမှုကို ကျိုးနွံနာခံနိုင်သောသူဖြစ်သည်။ ၎င်းတို့သည် သမ္မာတရားကို အသိအမှတ်ပြုရုံသာရှိပြီး မည်သည့်အခါမျှ လက်မခံလျှင်၊ သို့မဟုတ် လက်တွေ့မလုပ်ဆောင်လျှင် “သမ္မာတရားအားလုံးကို နားလည်သည်။ သို့သော် လက်တွေ့မလုပ်ဆောင်နိုင်။” ဟု လူအချို့က ပြောသည့်အတိုင်းဆိုလျှင်၊ ၎င်းတို့သည် သမ္မာတရားကို ချစ်သောသူမဟုတ်သည်ကို သက်သေပြသည်။ လူအချို့က ဘုရားနှုတ်ကပတ်တော်သည် သမ္မာတရားဖြစ်ကြောင်းနှင့်၊ သူတို့တွင် ဖောက်ပြန်ပျက်စီးသော စိတ်သဘောထားများရှိကြောင်း ဝန်ခံကြပြီး ၎င်းတို့သည် နောင်တရပြီး မိမိတို့ကိုယ်ကို အသစ်ဖြစ်ရန် လိုလားလျက်ရှိသည်ဟုလည်း ဆိုသည်။ သို့သော် ထို့နောက်တွင် လုံးဝ ပြောင်းလဲခြင်းမရှိပေ။ ၎င်းတို့၏ စကားများနှင့် လုပ်ရပ်များသည် ယခင်ကကဲ့သို့ပင်ဖြစ်သည်။ ၎င်းတို့သည် ကိုယ့်ကိုယ်ကိုယ် သိခြင်းအကြောင်း ပြောသောအခါ ဟာသတစ်ခုကိုပြောသကဲ့သို့၊ သို့မဟုတ် ဆောင်ပုဒ်တစ်ခုကို ရွတ်သကဲ့သို့ဖြစ်သည်။ ၎င်းတို့သည် ၎င်းတို့၏ စိတ်နှလုံးအတွင်းထဲတွင် ဆင်ခြင်သုံးသပ်ခြင်း၊ သို့မဟုတ် မိမိတို့ကိုယ်ကို သိမြင်လာခြင်း လုံးဝ မရှိကြပေ။ အဓိကပြဿနာမှာ ၎င်းတို့တွင် နောင်တရသည့် သဘောထားမရှိပေ။ ၎င်းတို့သည် မိမိတို့ကိုယ်ကို စစ်မှန်စွာ ဆင်ခြင်သုံးသပ်ရန်အတွက် ၎င်းတို့၏ ဖောက်ပြန်ပျက်စီးခြင်းကို ပွင့်ပွင့်လင်းလင်း ဖွင့်ပြောရန်မှာ ပို၍ပင် မဖြစ်နိုင်ပေ။ ထိုထက် ၎င်းတို့သည် ထိုသို့လုပ်ဆောင်ရာတွင် အပေါ်ယံလုပ်ဆောင်ခြင်းအားဖြင့် မိမိတို့ကိုယ်ကို သိဟန်ဆောင်ကြသည်။ ၎င်းတို့သည် မိမိတို့ကိုယ်ကို အမှန်တကယ် သိမြင်သော၊ သို့မဟုတ် သမ္မာတရားကို လက်ခံသောသူများမဟုတ်ပေ။ ဤလူတို့သည် မိမိတို့ကိုယ်ကို သိခြင်းအကြောင်း ပြောကြသောအခါ၊ ၎င်းတို့သည် ဟန်ဆောင်လုပ်ပြသည်။ ၎င်းတို့သည် အယောင်ဆောင်ခြင်း၊ လိမ်လည်ခြင်း၊ ဝိညာဉ်ရေးရာပြည့်ဝယောင် ဟန်ဆောင်ခြင်းတို့ကို ပါဝင်လုပ်ဆောင်ကြသည်။ လူအချို့သည် လှည့်စားတတ်ကြသည်။ အခြားလူများက သူတို့၏ မိမိကိုယ်ကို သိမြင်မှုကို မိတ်သဟာယဖွဲ့သည်ကို ၎င်းတို့ မြင်သောအခါ ၎င်းတို့က “အခြားလူတိုင်းက ဖွင့်ပြောပြီး သူတို့၏ ကိုယ်ပိုင်လှည့်စားမှုကို စိတ်ဖြာလေ့လာဆွေးနွေးကြသည်။ ငါက တစ်ခုခုမပြောလျှင် ကိုယ့်ကိုယ်ကိုယ်မသိဟု လူတိုင်းက ထင်ကြမည်။ ဤသို့ဆိုလျှင် ဟန်ဆောင်လုပ်ပြရလိမ့်မည်” ဟူ၍ စဉ်းစားကြသည်။ ထို့နောက်တွင် ၎င်းတို့သည် ၎င်းတို့၏ ကိုယ်ပိုင်လှည့်စားမှုကို ဇာတ်လမ်းဆန်ဆန်ပုံစံဖြင့် ဖော်ပြလျက် အလွန်အမင်း လေးနက်သည့်ပုံစံအဖြစ် ဖွဲ့နွဲ့ပြောဆိုကြသည်။ ၎င်းတို့၏ မိမိကိုယ်ကိုသိမြင်မှုသည် အထူးလေးနက်သိမ်မွေ့ပုံရသည်။ ကြားရသောသူတိုင်းက ၎င်းတို့သည် မိမိတို့ကိုယ်ကို အမှန်တကယ်သိမြင်သည်ဟု ခံစားရသည်၊ ထို့နောက် ချက်ချင်းပင် ၎င်းတို့ကို အားကျလျက်ကြည့်ရှုကြသောကြောင့်၊ ဂုဏ်ကျက်သရေရှိသကဲ့သို့၊ မိမိတို့ကိုယ်ကို ရောင်ခြည်တော်စက်ဝန်းဖြင့် ဆင်မြန်းပြီးသကဲ့သို့ ၎င်းတို့က ခံစားကြရသည်။ ဟန်ဆောင်လုပ်ပြခြင်းအပြင်၊ ၎င်းတို့၏ အယောင်ဆောင်မှုနှင့် လှည့်စားခြင်းတို့မှ ရရှိသော ဤမိမိကိုယ်ကိုသိသည့် ပုံစံသည် အခြားလူတို့ကို အထင်အမြင်မှားစေသည်။ ၎င်းတို့သည် ဤသို့လုပ်ဆောင်သောအခါ ၎င်းတို့အသိစိတ်က စိတ်သက်သာရာရနိုင်သလော။ ဤသည်မှာ ပြောင်ပြောင်တင်းတင်း လှည့်စားခြင်းမဟုတ်လော။ လူတို့သည် မိမိကိုယ်ကို သိခြင်းအကြောင်းကိုသာ အနှစ်မဲ့စွာ ပြောဆိုလျှင် ထိုအသိပညာက မည်မျှအဆင့်မြင့်နိုင်သည်ဖြစ်စေ သို့မဟုတ် ကောင်းမြတ်သည်ဖြစ်စေ၊ ၎င်းတို့သည် ပြောင်းလဲမှု တစ်ခုတလေ လုံးဝ မရှိဘဲ ယခင်က လုပ်ဆောင်သကဲ့သို့ ဖောက်ပြန်ပျက်စီးသည့် စိတ်သဘောထားကို ဆက်လက် ထုတ်ဖော်ပြမှုဆဲဖြစ်လျှင်၊ ယင်းမှာ မိမိကိုယ်ကို အမှန်တကယ် သိမြင်ခြင်းမဟုတ်ပေ။ လူတို့သည် ဤနည်းဖြင့် တမင်သက်သက် ဟန်ဆောင်လှည့်စားနိုင်လျှင် ဤသည်မှာ ၎င်းတို့သည် သမ္မာတရားကို လုံးဝ လက်မခံသည်ကို သက်သေပြပြီး ၎င်းတို့သည် ဘာသာမဲ့သူများကဲ့သို့ပင်ဖြစ်သည်။ ၎င်းတို့၏ မိမိကိုယ်ကိုသိမြင်မှုအကြောင်းကို ဤနည်းဖြင့် ပြောဆိုခြင်းအားဖြင့် ၎င်းတို့သည် ရေပန်းစားမှုနောက်လိုက်ပြီး လူတိုင်း၏ အကြိုက်နှင့်တူသောအရာမှန်သမျှကို ပြောခြင်းသာဖြစ်သည်။ ၎င်းတို့၏ အသိပညာနှင့် မိမိတို့ကိုယ်ကို စိတ်ဖြာလေ့လာဆွေးနွေးခြင်းသည် လှည့်စားမှုမဟုတ်သလော။ ဤသည်မှာ မိမိကိုယ်ကို အမှန်တကယ် သိမြင်ခြင်းလော။ လုံးဝ မဟုတ်ပေ။ ဤသည်မှာ အဘယ်ကြောင့်ဆိုသော် ၎င်းတို့သည် စိတ်နှလုံးမှ ဖွင့်ပြခြင်း၊ မိမိတို့ကိုယ်ကို စိတ်ဖြာလေ့လာဆွေးနွေးခြင်း မရှိသောကြောင့်ဖြစ်သည်။ ၎င်းတို့သည် အပေါ်ယံလုပ်ဆောင်ရန်အတွက် မဟုတ်မမှန်သော၊ လှည့်စားသောနည်းဖြင့် မိမိတို့ကိုယ်ကို သိမြင်ခြင်းအကြောင်းကို အနည်းငယ် ပြောဆိုနေခြင်းသာ ဖြစ်သောကြောင့်ဖြစ်သည်။ ပို၍ပင် ဆိုးသည်မှာ ၎င်းတို့ကို အခြားလူများက လေးစားအားကျလာစေဖို့ ပြုလုပ်ရန်အတွက် ၎င်းတို့သည် မိမိကိုယ်ကို သိမြင်မှုအကြောင်းဆွေးနွေးသည့်အခါတွင် ၎င်းတို့၏ ကိုယ်ရေးကိုယ်တာ ရည်ရွယ်ချက်များနှင့် ရည်မှန်းချက်များကို ရောနှောလျက်၊ ၎င်းတို့၏ ပြဿနာများကို ပို၍လေးနက်သည့်ပုံစံထင်ရစေရန် တမင်သက်သက် ချဲ့ကားပြောဆိုကြသည်။ ၎င်းတို့သည် ဤသို့လုပ်ဆောင်သောအခါ အကြွေးတင်ရှိခြင်းကို မခံစားရပေ။ ၎င်းတို့သည် မိမိတို့ကိုယ်ကိုဟန်ဆောင်ပြီး လိမ်လည်မှုကို လုပ်ဆောင်ပြီးနောက်တွင် ၎င်းတို့၏ အသိစိတ်သည် အပြစ်တင်ခြင်း မရှိပေ။ ဘုရားသခင်ကို ပုန်ကန်ပြီး လှည့်စားပြီးနောက်တွင် ၎င်းတို့သည် မည်သည့်အရာကိုမျှ မခံစားရပေ။ ၎င်းတို့၏ အမှားကို ဝန်ခံရန် ဘုရားသခင်ကို ဆုမတောင်းပေ။ ဤသို့သောလူတို့သည် ခေါင်းမာသည်မဟုတ်လော။ ၎င်းတို့သည် အကြွေးတင်ရှိခြင်း မခံစားရပါက၊ ဝမ်းနည်းခြင်းကို တစ်ခါဖူးမျှ ခံစား၍ရနိုင်သလော။ အမှန်တကယ် နောင်တရခြင်းမရှိသောသူသည် ဇာတိပကတိကို ဆန့်ကျင်တွန်းလှန်ပြီး သမ္မာတရားကို လက်တွေ့လုပ်ဆောင်နိုင်သလော။ အမှန်တကယ် နောင်တရခြင်းမရှိသောသူသည် အမှန်တကယ် ဝန်ချနိုင်သလော။ သေချာပေါက် မဟုတ်ပေ။ ၎င်းတို့သည် နောင်တရခြင်းပင်မရှိလျှင် မိမိကိုယ်ကို သိမြင်ခြင်းအကြောင်းကို ပြောဆိုရန် အဓိပ္ပာယ် မဲ့သည်မဟုတ်လော။ ဤသည်မှာ အယောင်ဆောင်ပြီး လိမ်လည်ခြင်းသက်သက်မဟုတ်လော။ လူအချို့သည် လိမ်ညာလှည့်စားပြီးသည့်နောက်တွင် ယင်းကို သဘောပေါက်ကာ နောင်တရနိုင်ကြသည်။ ၎င်းတို့တွင် ရှက်စိတ်တစ်ခု ပိုင်ဆိုင်ကြသောကြောင့် ၎င်းတို့၏ ဖောက်ပြန်ပျက်စီးမှုအား အခြားသူများထံ ပွင့်ပွင့်လင်းလင်း ဝန်ခံဖို့ရန် အခက်တွေ့ကြ၏။ သို့သော် ၎င်းတို့သည် ဘုရားသခင်ထံ ဆုတောင်းကာ၊ မိမိကိုယ်ကို ထုတ်ဖော်ပြနိုင်ကြသည်။ ၎င်းတို့သည် နောင်တရလိုစိတ် ရှိကြပြီး၊ နောက်ပိုင်းတွင် အမှန်တကယ် ပြောင်းလဲကြလေသည်။ ဤသည်မှာလည်း မိမိကိုယ်ကို သိသည့်အပြင် အမှန်တကယ် နောင်တရသော လူတစ်ယောက် ဖြစ်၏။ မိမိအနေဖြင့် လိမ်ညာလှည့်စားမိခဲ့ကြောင်းကို အခြားသူများထံ ဝန်ခံရဲလောက်အောင် သတ္တိရှိသော လူတစ်ဦးတစ်ယောက်၊ မိမိ၏ ဖောက်ပြန်ပျက်စီးခြင်း ထုတ်ဖော်ပြမှုများကို အသိအမှတ်ပြုကာ ဘုရားသခင်ထံတွင်လည်း ဆုတောင်းနိုင်၍ မိမိကိုယ်ကို ထုတ်ဖော်ပြနိုင်သော လူတစ်ဦးတစ်ယောက်သည် မိမိကိုယ်ကို သိနိုင်စွမ်း ရှိပြီး စစ်မှန်စွာ နောင်တရနိုင်စွမ်းရှိသူ ဖြစ်သည်။ အချိန်ကာလ တစ်ခုကြာ ဆုတောင်းကာ သမ္မာတရားကို ရှာဖွေပြီးသည့်နောက်တွင် ထိုသူတို့သည် လက်တွေ့လုပ်ဆောင်ခြင်း လမ်းကြောင်းကို တွေ့ရှိကာ ပြောင်းလဲမှုအချို့ကို ကြုံကြရသည်။ ရှိသမျှ လူတိုင်းတွင် တူညီသော သဘာဝအနှစ်သာရ ရှိကြပြီး၊ အားလုံးတွင် ဖောက်ပြန်ပျက်စီးသော စိတ်သဘောထားတစ်ခု ရှိကြသော်လည်း၊ သမ္မာတရားကို လက်ခံနိုင်သော သူတို့သည် ကယ်တင်ခံရခြင်းဟူသော မျှော်လင့်ချက် ရှိကြ၏။ လူအချို့သည် ဘုရားသခင်ကို ယုံကြည်ပြီးသည့် နောက်တွင် ဘုရားသခင်၏ နှုတ်ကပတ်တော်များအား ဖတ်ရှုခြင်းကို ပျော်မွေ့ကာ မိမိကိုယ်ကို ဆင်ခြင်သုံးသပ်ခြင်းကို အာရုံစိုက်ကြသည်။ ၎င်းတို့သည် မိမိတို့ ဖောက်ပြန်ပျက်စီးခြင်း၏ ထုတ်ဖော်ပြမှုများကို မြင်ကြသည့်အခါ ဘုရားသခင်ကို ကျေးဇူးကြွေးတင်သည်ဟု ခံစားမိကြသည်။ ၎င်းတို့၏ လိမ်ညာ လှည့်စားမှု ပြဿနာကို ဖြေရှင်းရန်အတွက် ချုပ်ထိန်းခြင်း နည်းလမ်းများကိုလည်း မကြာခဏ ဖန်တီးယူကြသည်။ သို့ရာတွင် ၎င်းတို့သည် မိမိကိုယ်ကို မထိန်းချုပ်နိုင်ဘဲ၊ မကြာခဏ လိမ်ညာကာ လှည့်စားမိကြသေး၏။ စာတန်ဆန်သော စိတ်သဘောထားတစ်ခု ဟူသည့် ပြဿနာမှာ ချုပ်ထိန်းခြင်းဖြင့် ဖြေရှင်းနိုင်သော အရာတစ်ခု မဟုတ်ကြောင်းကို ထိုအချိန်တွင် ၎င်းတို့ သဘောပေါက်လေသည်။ ထို့ကြောင့် ၎င်းတို့သည် ဘုရားသခင်၏ကယ်တင်ခြင်းကို ရရှိရန်အလို့ငှာ မိမိတို့၏ အခက်အခဲများကို ဘုရားသခင်ထံ ရှင်းပြခြင်း၊ အပြစ်ရှိသော သဘာဝနှင့် စာတန်၏စွမ်းအား ဟူသော အချုပ်အချယ်မှ ၎င်းတို့ကို ကယ်တင်ရန် ဘုရားသခင်အား တောင်းပန်ခြင်းဖြင့် ဆုတောင်းကြ၏။ အတန်ငယ်ကြာပြီးနောက်တွင် အကျိုးရလဒ်အချို့ ရှိလာမည် ဖြစ်သော်လည်း၊ ၎င်းတို့၏ လိမ်ညာလှည့်စားမှု ပြဿနာအတွက် အခြေခံကျသော ဖြေရှင်းချက်ဟူ၍ ရှိမလာချေ။ ထို့ကြောင့် စာတန်ဆန်သော စိတ်သဘောထားသည် ရိုးတွင်းခြင်ဆီအထိ စိမ့်ဝင်ထိုးဖောက်လျက် မိမိတို့၏ စိတ်နှလုံးတွင် ကာလကြာမြင့်စွာ အမြစ်တွယ်နေခဲ့ပြီ ဖြစ်ကြောင်းကို နောက်ဆုံး၌ ၎င်းတို့ သဘောပေါက်မိကြသည်။ လူသားသဘာဝသည် စာတန်ဆန်သော သဘာဝတစ်ခု ဖြစ်၏။ ဘုရားနှုတ်ကပတ်တော်များ၏ တရားစီရင်မှုနှင့် ပြစ်တင်ဆုံးမခြင်းကို လက်ခံခြင်းနှင့် သန့်ရှင်းသော ဝိညာဉ်တော်၏ လုပ်ဆောင်ချက်ကို ရရှိခြင်းအားဖြင့်သာ လူတစ်ယောက်သည် စာတန်ဆန်သော စိတ်သဘောထား၏ အချုပ်အနှောင်နှင့် ကျေးကျွန်ဘဝမှ လွတ်မြောက်နိုင်ပေသည်။ ဘုရားသခင်၏ နှုတ်ကပတ်တော်များက ၎င်းတို့ကို အသိဉာဏ် ပွင့်လင်းစေပြီး ဦးဆောင်လမ်းပြသည့်အခါမှသာ၊ ၎င်းတို့သည် ၎င်းတို့ ဖောက်ပြန်ပျက်စီးမှု၏ အတိမ်အနက်ကို မြင်ကြပြီး ဖောက်ပြန်ပျက်စီးသော လူသားများသည် အမှန်ပင် စာတန်၏သားသမီးများ ဖြစ်ကြောင်း၊ ဘုရားသခင်၏ ကယ်တင်ခြင်းအမှုသာ မရှိလျှင် လူတိုင်းသည် ဖျက်ဆီးခြင်းခံရလိမ့်မည် ဖြစ်ကြောင်းတို့ကိုလည်း အသိအမှတ်ပြုမိကြသည်။ ဘုရားသခင်အနေဖြင့် တရားစီရင်မှုနှင့် ပြစ်တင်ဆုံးမခြင်းမှတစ်ဆင့် လူများကို ကယ်တင်ခြင်းမှာ မည်မျှ လက်တွေ့ကျသည်ကို ထိုအချိန်မှသာ ၎င်းတို့ မြင်မိကြ၏။ ဤအရာကို တွေ့ကြုံပြီးသည့်နောက် ၎င်းတို့သည် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းတို့ကို ၎င်းတို့၏ စိတ်နှလုံးများမှ လက်ခံနိုင်ကြပြီး၊ ၎င်းတို့အတွင်း၌ စစ်မှန်သော နောင်တ စတင် ကြီးထွားလာသည်။ ယခုတွင် ၎င်းတို့သည်အမှန်ပင် အသိနိုးကြားခြင်း ရှိကြပြီး၊ မိမိကိုယ်ကိုလည်း စတင် သိနားလည်ကြသည်။ စိတ်နှလုံးအတွင်း၌ အသိနိုးကြားခြင်း ကင်းမဲ့သော သူများမှာမူ ၎င်းတို့သည်လည်း အချို့သော ဝိညာဉ်ရေးရာ စကားများ၊ အချို့သော အသိစိတ်ဆိုင်ရာ စကားများကို ပြောကောင်းပြောဆိုနိုင်ကြပေမည်။ ဘာသာရေးကိုင်းရှိုင်းသည်ဆိုသော လူများ မကြာမကြာ ထပ်တလဲလဲ ပြောတတ်သည့် ပေါ်ပင်စကားလုံးများကို ရွတ်ဆိုပြရာ၌ ၎င်းတို့ အထူး ကျွမ်းကျင်ကြ၏။ ၎င်းတို့သည် အတော်ပင် စစ်မှန်သည်ဟုလည်း ထင်ရကာ၊ နားထောင်သူများအား မျက်ရည်များ ကျလောက်အောင်ပင် လှည့်စားကြသည်။ အကျိုးဆက်အဖြစ် လူတိုင်းက ၎င်းတို့ကို သဘောကျကာ အထင်ကြီးကြ၏။ ဤကဲ့သို့သော လူများ အများအပြား ရှိသလော။ ဤသည်မှာ မည်သည့် လူစားမျိုး ဖြစ်သနည်း။ ဤသည်မှာ ဖာရိရှဲတစ်ယောက် မဟုတ်လော။ ထိုသို့သောလူများသည် အလှည့်ဖြားတတ်ဆုံး ဖြစ်၏။ သမ္မာတရားကို နားမလည်သော လူများသည် ဤကဲ့သို့သော လူတစ်ယောက်နှင့် ပထမဆုံး တွေ့ဆုံမိသည့်အခါ ထိုသူအား အလွန် ဝိညာဉ်ရေးရာဆန်သည်ဟု ထင်ကောင်းထင်မိနိုင်၏။ ထို့ကြောင့် ၎င်းတို့က ထိုသူကို ခေါင်းဆောင်တစ်ယောက်အဖြစ် ရွေးချယ်ကြ၏။ အကျိုးဆက်မှာမူ ထိုသူသည် တစ်နှစ်မပြည့်မီတွင် ဤချင့်ချိန်နိုင်စွမ်း မရှိသော လူများအားလုံးကို သူ့ဘက်သို့ ရောက်ရှိစေပြီး ဖြစ်သည်။ ၎င်းတို့သည် ထိုသူ၏ပတ်လည်တွင် ဝိုင်းအုံကြ၍ ၎င်းတို့၏ ထောက်ခံမှုနှင့် တန်ဖိုးထားမှုကို ပြသကြ၏။ တစ်စုံတစ်ခု ဖြစ်ပျက်သည့်အခါတိုင်း ထိုသူထံမှ လမ်းညွှန်မှု တောင်းခံကြပြီး၊ ထိုသူ၏ပြောဆိုပုံ လေသံကိုပင် အတုခိုးကြလေသည်။ ထိုသူနောက်သို့ လိုက်ကြသူများသည် စကားများနှင့် အယူဝါဒများအကြောင်း စကားကြောရှည်နည်းကို သင်ယူမိကြ၏၊ လူများနှင့် ဘုရားသခင်ကို လှည့်စားတတ်ရန် သင်ယူကြ၏။ သို့သော် အကျိုးဆက်အနေဖြင့်စမ်းသပ်မှုများ အမှန်တကယ် ရောက်လာသောအခါ ၎င်းတို့အားလုံးသည် အပျက်သဘောဆောင်ကာ အားနည်းသွားကြလေသည်။ ၎င်းတို့သည် စိတ်နှလုံးများထဲတွင် မကျေမနပ် ပြောဆိုကြပြီး ဘုရားသခင်ကို သံသယရှိကြသည်။ ယုံကြည်ခြင်းကိုလည်း အနည်းငယ်မျှ ပြသခြင်း မရှိကြပေ။ ဤသည်မှာ လူပုဂ္ဂိုလ်တစ်ယောက်နောက်သို့ လိုက်ကာ ကိုးကွယ်ခြင်း၏ အကျိုးဆက် ဖြစ်သည်။ ဘုရားသခင်ကို နှစ်ပေါင်းများစွာ ယုံကြည်ခဲ့ပြီး ဝိညာဉ်ရေးရာ အယူဝါဒများစွာကို ပြောဆိုနိုင်သော်လည်း၊ ၎င်းတို့တွင် မည်သည့် သမ္မာတရားစစ်မှန်မှုမျှ မရှိချေ။ ၎င်းတို့အားလုံးသည် သူတော်ကောင်း အယောင်ဆောင်သည့် ဖာရိရှဲတစ်ယောက်၏ ဆွဲဆောင်ခြင်းကို ခံရကာ အထင်အမြင်မှားခဲ့ကြခြင်း ဖြစ်သည်။ မချင့်ချိန်နိုင်သော သူများအနေဖြင့် လှည့်စားခံရကာ မှားယွင်းသော လမ်းကြောင်းကို လျှောက်မိရန် လွယ်ကူသည် မဟုတ်လော။ မချင့်ချိန်နိုင်သော လူများသည် နားဝေတိမ်တောင်ဖြစ်ကြ၏၊ ၎င်းတို့အားလုံးသည် အလွန် လွယ်ကူစွာ အထင်အမြင်မှားစေခြင်း ခံရကြသည်။

ချင့်ချိန်နိုင်စွမ်းကို သင်ယူရန်အတွက် လူတစ်ယောက်သည် မိမိ၏ ကိုယ်ပိုင် ပြဿနာများကို ဆင်ခြင်သုံးသပ်ပြီး ခွဲခြားသိမြင်တတ်ရန် ပထမဦးစွာ သင်ယူရပေမည်။ လူတိုင်းတွင် မာနထောင်လွှားမှုနှင့် မိမိကိုယ်ကို မှန်ကန်သည်ဟု ယူမှတ်မှု ရှိကြ၏၊ အာဏာ အနည်းငယ်မျှရှိခြင်းသည်ပင် ထင်ရာမြင်ရာ လုပ်ဆောင်စေနိုင်သည်။ ဤသည်မှာ လူအများ မြင်တွေ့နေကျ မကြာခဏ ဖြစ်ပျက်သည့် အရာတစ်ခု ဖြစ်ပြီး၊ ယင်းကိုလည်း ချက်ချင်း မြင်နိုင်ကြသည်။ သို့သော် သတိပြုမိရန် မလွယ်လွန်းသည့်၊ သို့မဟုတ် လူများအနေဖြင့် အရေးစိုက်မှု နည်းကြသည့်၊ မိမိတွင်ဖြစ်စေ အခြားသူများတွင်ဖြစ်စေ သတိပြုမိရန် ခက်ခဲသည့် ဖောက်ပြန်ပျက်စီးသော စိတ်သဘောထားများမှာ အဘယ်နည်း။ (ကျွန်ုပ်သည် လှည့်ဖြားခြင်းကို စိတ်အနှောင့်အယှက် မဖြစ်ပါ။) လှည့်ဖြားခြင်းကို အမှုမထားခြင်း ဖြစ်၏၊ အခြားမည်သည့်အရာ ရှိသေးသနည်း။ (တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ကောင်းခြင်း ဖြစ်ပါသည်။) တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ကောင်းခြင်းပေတည်း။ ဥပမာအားဖြင့် မိမိဘာသာ တစ်စုံတစ်ခု ပြုလုပ်၍၊ ယင်းကို အခြားသူများအား စာနာထောက်ထားသောကြောင့် ပြုလုပ်နေပါသည်ဟု ပြောဆိုကြသော လူအချို့ ရှိကြသည်။ လူတိုင်း၏ထောက်ခံမှုကို ရရှိရန်အတွက် ဤအဆိုကို ဆင်ခြေတစ်ခုအဖြစ် သုံးနေခြင်းဖြစ်သည်။ သို့သော် အမှန်အားဖြင့် ၎င်းတို့သည် မိမိတို့ကိုယ်ကို ဒုက္ခမရောက်စေရန်အတွက် ယင်းကို ပြုလုပ်ခြင်းဖြစ်သည်။ အခြားသူများ သတိမမူမိသော၊ သတိပြုမိရန် ခက်ခဲသော ရည်ရွယ်ချက်တစ်ခု ဖြစ်၏။ သတိပြုမိရန် အခက်ခဲဆုံး ဖြစ်သည့် အခြား ဖောက်ပြန်ပျက်စီးသော စိတ်သဘောထားများမှာ အဘယ်နည်း။ (သူတော်ကောင်းဟန်ဆောင်ခြင်း ဖြစ်ပါသည်။) တစ်နည်းဆိုရသော် အပြင်ပန်းတွင် လူကောင်းတစ်ယောက် ဖြစ်သည်ဟု ထင်ရပြီး၊ ချီးမွမ်းမှုရရန်အတွက် လူသား အယူအဆများနှင့် ကိုက်ညီသော အရာအချို့ကို ပြုလုပ်၏။ သို့သော် စိတ်အတွင်း၌မူ စာတန်ဆန်သော အတွေးအခေါ်တစ်ခုနှင့် လျှို့ဝှက်ထားသော ရည်ရွယ်ချက်များကို ဖုံးကွယ်ထားလေသည်။ ဤသည်မှာ လှည့်ဖြားတတ်သော စိတ်သဘောထားတစ်ခု ဖြစ်သည်။ ဤအရာသည် ခွဲခြားသိမြင်ရန် လွယ်ကူသလော။ အစွမ်းအစ နည်းပါးသော လူများနှင့် သမ္မာတရားကို နားမလည်သော လူများသည် အမှုအရာများကို မရိပ်စားမိနိုင်ကြပေ။ ၎င်းတို့သည် အထူးသဖြင့် ဤလူစားမျိုးကို မခွဲခြားနိုင်ကြချေ။ ပြဿနာတစ်ခုကို ဖြေရှင်းနေသည့်အခါတွင် ယင်းကိစ္စကို နားလည်သဘောပေါက်ထားပြီးသကဲ့သို့၊ ရှင်းလင်းပြတ်သားစွာ၊ ယုတ္တိရှိစွာဖြင့် ပြောဆိုတတ်ကြသည့် အချို့သော ခေါင်းဆောင်များနှင့် အမှုဆောင်များ ရှိကြသည်။ သို့ရာတွင် ၎င်းတို့ ပြောဆိုမှု ပြီးစီးသည့်အချိန်၌ ပြဿနာမှာ မပြေလည်သေးဘဲ ရှိနေလေသည်။ ပြဿနာမှာ ပြီးပြတ်သွားပြီဟူ၍ သင့်အနေဖြင့် တလွဲ ယုံကြည်အောင်ပင် ၎င်းတို့က ပြုလုပ်ကြသည်။ ဤသည်မှာ လူများကို အထင်အမြင်မှားစေခြင်းနှင့် လှည့်စားခြင်း မဟုတ်လော။ မိမိတာဝန်ကို ထမ်းဆောင်နေသည့် အချိန်တွင် အမှန်တကယ် မလုပ်ဆောင်သော သူများ၊ အနှစ်သာရမဲ့ပြီး ကွန့်လွန်းသော စကားများကို ဒလဟော ပြောဆိုတတ်သည့် သူများမှာ သူတော်ကောင်း အယောင်ဆောင်သူများချည်းသာ ဖြစ်သည်။ ၎င်းတို့သည် လွန်စွာ ကောက်ကျစ် စဉ်းလဲကြ၏။ ဤလူစားမျိုးနှင့် အချိန်ကြာမြင့်စွာ တွေ့ဆုံပေါင်းသင်းပြီးသည့်နောက်တွင် သင်တို့သည် ၎င်းတို့ကို ခွဲခြားသိမြင်နိုင်မည်လော။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်ပြီးခဲ့သည့်နောက်တွင် အဘယ်ကြောင့် မပြောင်းလဲကြသနည်း။ အရင်းခံ အကြောင်းတရားမှာ အဘယ်နည်း။ အတိအကျဆိုရသော် ၎င်းတို့အားလုံးသည် သမ္မာတရားကို အလွန်အမင်း မနှစ်မြို့သော လူများဖြစ်၏၊ ထို့ကြောင့် ၎င်းတို့သည် သမ္မာတရားကို လက်ခံချင်စိတ် မရှိကြပေ။ ၎င်းတို့သည် စာတန်၏အတွေးအခေါ်ဖြင့် အသက်ရှင်ရန် ပို၍ နှစ်သက်ကြသည်။ ဤသည်မှာ ၎င်းတို့ကို ဆိုးကျိုး မဖြစ်စေရုံမက၊ ၎င်းတို့အား ထူးချွန်ပြောင်မြောက်သည်၊ ဆွဲဆောင်မှုရှိသည်ဟု ထင်ရစေသည်၊ ယင်းကြောင့် အခြားသူများကလည်း ၎င်းတို့ကို လေးစားအားကျကြသည်ဟူ၍ ယူဆကြ၏။ ဤသို့သော လူများသည် မရိုးမသား၊ လှည့်ဖြားတတ်ကြသည် မဟုတ်လော။ ၎င်းတို့သည် သမ္မာတရားအား လက်ခံမည့်အတူတူ အသေခံကြမည်သာ ဖြစ်သည်။ ဤသို့သော လူတစ်ယောက်သည် ကယ်တင်ခြင်း ခံရနိုင်သလော။ လူအချို့သည် ပြုပြင်ခြင်းကို ရင်ဆိုင်ရသည့်အခါ ၎င်းတို့၏ မကောင်းသောလုပ်ရပ်ကို နှုတ်ဖြင့် ဝန်ခံနိုင်ကြသော်လည်း၊ ၎င်းတို့၏ စိတ်နှလုံးများအတွင်းတွင်မူ “သင် ပြောနေသည်များက မှန်ကန်နေသည့်တိုင် ကျွန်ုပ်သည် လက်ခံမည်မဟုတ်။ ကျွန်ုပ်သည် သင့်အား အဆုံးထိ တွန်းလှန်သွားမည်” ဟူ၍ အာခံကြသည်။ ၎င်းတို့သည် မိမိကိုယ်မိမိ အတော်ပီပြင်စွာ ဟန်ဆောင်ဖုံးကွယ်ကြပေသည်၊ လက်ခံသည်ဟု ပြောဆိုသော်လည်း ၎င်းတို့၏စိတ်နှလုံးတွင် လက်မခံကြချေ။ ဤသည်မှာလည်း သမ္မာတရားကို အလွန်အမင်း မနှစ်မြို့သော စိတ်သဘောထားတစ်ခု ဖြစ်၏။ သတိပြုမြင်မိရန် ခက်ခဲသည့် အခြားဖောက်ပြန်ပျက်စီးသော စိတ်သဘောထားများမှာ အဘယ်နည်း။ စိတ်နှလုံးခိုင်မာခြင်းသည် သတိပြုမိရန် ခက်ခဲသည် မဟုတ်လော။ စိတ်နှလုံးခိုင်မာခြင်းသည်လည်း အတော်ပင် ဖုံးကွယ်နေသည့် စိတ်သဘောထားပုံစံတစ်ခု ဖြစ်သည်။ ယင်းမှာ လူတစ်ယောက်၏ ကိုယ်ပိုင်အမြင်များတွင် မလျှော့တမ်း ခေါင်းမာခြင်းနှင့် သမ္မာတရားအား လက်ခံရာတွင် ခက်ခဲခြင်းတို့အဖြစ် မကြာခဏ ပေါ်လာတတ်၏။ အခြားသူများက သမ္မာတရားနှင့်အညီ မည်သို့ ပြောဆိုသည်ဖြစ်စေ၊ စိတ်နှလုံးခိုင်မာသော ပုဂ္ဂိုလ်မှာ ၎င်း၏ ကိုယ်ပိုင်ပြုမူပုံများကို ဖက်တွယ်နေဆဲ ဖြစ်သည်။ စိတ်နှလုံးခိုင်မာသော စိတ်သဘောထားတစ်ခု ရှိသည့် လူတစ်ယောက်သည် သမ္မာတရားကို လက်ခံနိုင်ခြေအနည်းဆုံး ဖြစ်သည်။ သမ္မာတရားကို လက်မခံသော လူများသည် ဤစိတ်နှလုံးခိုင်မာသော စိတ်သဘောထားမျိုးကို ၎င်းတို့၏အတွင်း၌ မကြာခဏ ဖုံးကွယ်ကြ၏။ လူများသည် ၎င်းတို့၏အတွင်းတွင် တစ်စုံတစ်ခုကို ခေါင်းမာစွာဖြင့် ဖက်တွယ်ကြသည့်အခါ၊ သို့မဟုတ် ၎င်းတို့၏ နှလုံးသွင်းအရဖြစ်သော ဆန္ဒများကို မလျှော့တမ်း လုပ်တတ်သော သဘောထားတစ်ခု ရှိကြသည့်အခါ၊ သတိပြုမိရန် ခက်ခဲပေသည်။ မည်သည်များ ကျန်သေးသနည်း။ သမ္မာတရားကို မချစ်ခင်ခြင်းနှင့် သမ္မာတရားကို အလွန်အမင်း မနှစ်မြို့ခြင်းတို့သည် သတိပြုမိရန် ခက်ခဲ၏။ ရက်စက်ယုတ်မာမှုသည် သတိပြုမိရန် ခက်ခဲ၏။ သတိပြုမိရန် အလွယ်ကူဆုံးမှာ မာနထောင်လွှားမှုနှင့် လှည့်ဖြားတတ်ခြင်းတို့ ဖြစ်သည်။ သို့သော် ကျန်အရာများဖြစ်သည့် စိတ်နှလုံးခိုင်မာခြင်း၊ သမ္မာတရားကို မနှစ်မြို့ခြင်း၊ ရက်စက်ယုတ်မာခြင်း၊ ကောက်ကျစ်ဆိုးယုတ်ခြင်းတို့မှာ သတိပြုမိရန် ခက်ခဲကြသည်သာ ဖြစ်သည်။ သတိပြုမိရန် အခက်ခဲဆုံးမှာ ကောက်ကျစ်ဆိုးယုတ်မှု ဖြစ်၏။ အဘယ်ကြောင့်ဆိုသော် ယင်းမှာ လူသား၏သဘာဝ ဖြစ်လာခဲ့သည့်အပြင်၊ လူများက ယင်းကို စတင် အမွှမ်းတင်လာကြသောကြောင့် ဖြစ်သည်။ ၎င်းတို့က ပို၍ပင် ဆိုးသော ကောက်ကျစ်ဆိုးယုတ်မှုကို ကောက်ကျစ်ဆိုးယုတ်သည်ဟု မြင်ကြလိမ့်မည် မဟုတ်ပေ။ ထို့ကြောင့် ကောက်ကျစ်ဆိုးယုတ်သော စိတ်သဘောထား တစ်ခုသည် စိတ်နှလုံးမာကျောသော စိတ်သဘောထား တစ်ခုထက် သတိပြုမိရန် ပို၍ပင် ခက်ခဲလေသည်။ “အဘယ်ကြောင့် သတိပြုမိရန် မလွယ်ကူနိုင်ရသနည်း။ လူများတွင် ကောက်ကျစ်ဆိုးယုတ်သော တပ်မက်မှုများ ရှိကြသည်သာ ဖြစ်သည်။ ယင်းသည် ကောက်ကျစ်ဆိုးယုတ်မှု မဟုတ်လော” ဟု လူအချို့က ဆိုကြသည်။ ယင်းမှာ အပေါ်ယံသာ ဖြစ်၏။ အမှန်တကယ် ကောက်ကျစ်ဆိုးယုတ်ခြင်းသည် အဘယ်နည်း။ မည်သည့်အခြေအနေများသည် ထင်ရှားသည့်အခါ ကောက်ကျစ်ဆိုးယုတ်ခြင်းဖြစ်သနည်း။ လူတို့သည် ၎င်းတို့၏ စိတ်နှလုံး နက်ရှိုင်းရာတွင်ရှိသော ကောက်ကျစ်ဆိုးယုတ်မှုနှင့် ရှက်ဖွယ် ရည်ရွယ်ချက်များကို ဖုံးကွယ်ရန် ကြီးကျယ်သော စကားများကို အသုံးပြုပြီး ထို့နောက်တွင် ဤစကားများသည် အလွန်ကောင်းသည်၊ ရိုးသားသည်၊ သင့်တော်သည်ဟု အခြားလူများအား ယုံကြည်အောင်ပြုလုပ်ပြီး အဆုံးတွင် ၎င်းတို့၏ ဖုံးကွယ်ထားသော ရည်ရွယ်ချက်များကို ရရှိခြင်းသည် ကောက်ကျစ်ဆိုးယုတ်သော စိတ်သဘောထားတစ်ခုဖြစ်သလော။ ဤအရာကို အဘယ်ကြောင့် ကောက်ကျစ်ဆိုးယုတ်ခြင်းဟု ခေါ်ဆိုပြီး လှည့်ဖြားခြင်းဟု မခေါ်ဆိုသနည်း။ စိတ်သဘောထား၊ အနှစ်သာရနှင့် ပတ်သက်လျှင် လှည့်ဖြားတတ်ခြင်းသည် သိပ်မဆိုးပေ။ ကောက်ကျစ်ဆိုးယုတ်ခြင်းသည် လှည့်ဖြားတတ်ခြင်းထက်ပို၍ ဆိုးရွားသည်။ ယင်းသည် လှည့်ဖြားတတ်ခြင်းထက် ပို၍ မသိမသာ ဒုက္ခပေးပြီး ဆိုးရွားသည်။ သာမန်လူအတွက် ယင်းကို ရိပ်စားမိရန် ခက်ခဲသည်။ ဥပမာ ဧဝကို သွေးဆောင်ရန်အတွက် မြွေက မည်သို့သောစကားမျိုးကို အသုံးပြုသနည်း။ မှန်ကန်ပြီး သင့်ကောင်းကျိုးအတွက် ပြောသည့်ပုံစံရှိသော၊ ဟုတ်မှန်သယောင်ရှိသော်လည်း မှားယွင်းနေသော စကားများဖြစ်သည်။ ဤစကားများတွင် တစ်ခုခုမှားနေသည်ကို၊ သို့မဟုတ် ဤစကားများနောက်ကွယ်ရှိ ထိခိုက်စေလိုသော ရည်ရွယ်ချက်တစ်ခုခုကို သင် သတိမထားမိပေ။ တစ်ချိန်တည်းတွင် သင်သည် စာတန်က ပေးသည့် ဤအကြံများကို လက်မလွှတ်နိုင်ပေ။ ဤသည်မှာ စုံစမ်းသွေးဆောင်ခြင်းဖြစ်သည်။ သင်သည် စုံစမ်းသွေးဆောင်ခံရပြီး ဤစကားမျိုးတို့ကို နားထောင်သောအခါ သင်သည် မထိန်းနိုင်ဘဲ ဖြားယောင်းခံရပြီး ထောင်ချောက်ထဲသို့ ကျနိုင်ခြေရှိကာ ဤသို့အားဖြင့် စာတန်၏ ပန်းတိုင် အောင်မြင်လေသည်။ ဤသည်မှာ ကောက်ကျစ်ဆိုးယုတ်ခြင်းဟု ခေါ်သည်။ မြွေသည် ဧဝကို ဖြားယောင်းရန်အတွက် ဤနည်းကို အသုံးပြုသည်။ ဤသည်မှာ စိတ်သဘောထား အမျိုးအစားတစ်ခုဖြစ်သလော။ (ဖြစ်သည်။) ဤ စိတ်သဘောထားအမျိုးအစားက မည်သည့်နေရာမှ လာသနည်း။ မြွေထံမှ၊ စာတန်ထံမှ လာသည်။ ဤကောက်ကျစ်ဆိုးယုတ်သော စိတ်သဘောထားအမျိုးအစားသည် လူသား၏ သဘာဝအတွင်းတွင် တည်ရှိသည်။ ဤကောက်ကျစ်ဆိုးယုတ်မှုသည် လူများ၏ ကောက်ကျစ်ဆိုးယုတ်သော တပ်မက်မှုများနှင့် ကွဲပြားသည် မဟုတ်လော။ ဆိုးယုတ်သော တပ်မက်မှုများသည် မည်သို့ ဖြစ်ပေါ်သနည်း။ ယင်းမှာ ဇာတိပကတိနှင့် သက်ဆိုင်လေသည်။ အမှန်တကယ် ကောက်ကျစ်ဆိုးယုတ်မှုသည် နက်ရှိုင်းစွာ ပုန်းကွယ်နေသော စိတ်သဘောထား ပုံစံတစ်ခု ဖြစ်၏၊ သမ္မာတရားကို တွေ့ကြုံခြင်း သို့မဟုတ် နားလည်ခြင်း မရှိသည့် လူများအနေဖြင့် ယင်းကို လုံးလုံး ခွဲခြား မသိမြင်နိုင်ကြပေ။ ထို့ကြောင့် လူသား၏ စိတ်သဘောထားများထဲတွင် ယင်းသည် သတိပြုမိရန် အခက်ခဲဆုံး ဖြစ်သည်။ ကောက်ကျစ်ဆိုးယုတ်သော စိတ်သဘောထားတစ်ခုသည် မည်သည့် လူစားမျိုးတွင် အပြင်းထန်ဆုံး ဖြစ်သနည်း။ အခြားသူများအပေါ် အမြတ်ထုတ်ရသည်ကို နှစ်သက်သော သူများတွင် ဖြစ်သည်။ ၎င်းတို့သည် ကြိုးကိုင် ညွှန်ကြားခြင်းတွင် အလွန် တော်သည်ဖြစ်ရာ၊ ၎င်းတို့ ကြိုးကိုင် ညွှန်ကြားသော လူများသည် နောက်ပိုင်း၌ မည်သို့ ဖြစ်ပျက်ခဲ့သည်ကို သိပင်မသိကြချေ။ ဤလူစားမျိုးသည် ကောက်ကျစ်ဆိုးယုတ်သော စိတ်သဘောထားတစ်ခု ရှိလေသည်။ လှည့်ဖြားတတ်ခြင်းကို အခြေပြုထားသည့် ကောက်ကျစ်ဆိုးယုတ်သူများသည် ၎င်းတို့၏ လှည့်ဖြားခြင်းကို ဖုံးဖိရန်၊ ၎င်းတို့၏အပြစ်များကို ဖုံးကွယ်ရန်၊ ၎င်းတို့၏ လျှို့ဝှက်သော ရည်ရွယ်ချက်များ၊ ပန်းတိုင်များနှင့် တစ်ကိုယ်ကောင်းဆန်သော လိုအင်ဆန္ဒများကိုလည်း ကွယ်ဝှက်ရန် အခြားနည်းလမ်းများကို အသုံးပြုကြ၏။ ဤသည်မှာ ကောက်ကျစ်ဆိုးယုတ်မှု ဖြစ်ပေသည်။ ထို့အပြင် ၎င်းတို့သည် စုံစမ်းသွေးဆောင်ရန်၊ ဆွဲဆောင် ဖြားယောင်းရန်အတွက် အမျိုးမျိုးသော နည်းလမ်းများကို အသုံးပြုကြလိမ့်မည်။ ၎င်းတို့၏ ရည်မှန်းချက်များ စွမ်းဆောင်ရရှိရန် သင့်အား ၎င်းတို့၏ ဆန္ဒများနောက် လိုက်စေကာ ၎င်းတို့၏ တစ်ကိုယ်ကောင်းဆန်သော လိုအင်ဆန္ဒများကို ဖြည့်ဆည်းစေသည်။ ဤသည်မှာ ကောက်ကျစ်ဆိုးယုတ်ခြင်းများသာ ဖြစ်၏။ ဤသည်မှာ အမှန်တကယ် စာတန်ဆန်သော စိတ်သဘောထားတစ်ခု ဖြစ်၏။ သင်တို့ထံတွင် ဤအပြုအမူများ တစ်ခုတလေ ဖြစ်ပေါ်ခဲ့ကြသလော။ ကောက်ကျစ်ဆိုးယုတ်သော စိတ်သဘောထားတစ်ခု၏ မည်သည့် လက္ခဏာ သွင်ပြင်များမှာ သင်တို့တွင် ပို၍ ဖြစ်ပေါ်ခဲ့သနည်း။ စုံစမ်းသွေးဆောင်ခြင်း၊ ဆွဲဆောင်သိမ်းသွင်းခြင်းလော၊ သို့မဟုတ် အခြားမုသားများကို ဖုံးဖိရန် မုသားများ သုံးခြင်းလော။ (ကျွန်ုပ်သည် ယင်းတို့အားလုံးကို အနည်းငယ် လုပ်ချင်မိပါသည်။) သင်သည် ယင်းတို့ အားလုံးကို အနည်းငယ် လုပ်ချင်မိ၏။ တစ်နည်းဆိုရသော် စိတ်ခံစားမှုဆိုင်ရာ အဆင့်တစ်ခုတွင် သင်သည် ဤ အပြုအမူများကို ပြသမိခြင်း ရှိခဲ့သလို၊ မပြသခြင်းလည်း ရှိခဲ့သည်ဟု စိတ်အထင်ရောက်၏။ သင်သည် မည်သည့် သက်သေ အထောက်အထားကိုမျှ စဉ်းစားမရနိုင်ချေ။ သို့ဖြစ်လျှင် သင်၏ နေ့စဉ်ဘဝ၌ သင်သည် တစ်စုံတစ်ခုကို ရင်ဆိုင်ရသည့်အခါ ကောက်ကျစ်ဆိုးယုတ်သော စိတ်သဘောထားတစ်ခုအား ထုတ်ဖော်ခြင်း ရှိမရှိကို သတိပြုမိသလော။ အမှန်တွင် ဤအရာများသည် လူတိုင်း၏ စိတ်သဘောထားအတွင်းတွင် တည်ရှိကြသည်။ ဥပမာအားဖြင့် သင် နားမလည်သော အရာတစ်ခု ရှိသော်လည်း၊ သင်က မိမိ နားမလည်သည်ကို အခြားသူများအား မသိစေချင်ပေ။ ထို့ကြောင့် သင် နားလည်သည်ဟု ၎င်းတို့ အထင်အမြင်မှားစေရန် သင်သည် အမျိုးမျိုးသော နည်းလမ်းများကို အသုံးပြု၏။ ဤသည်မှာ လိမ်လည်မှု ဖြစ်သည်။ ဤလိမ်လည်မှုမျိုးသည် ကောက်ကျစ်ဆိုးယုတ်မှု၏ သရုပ်သကန်တစ်ခု ဖြစ်သည်။ စုံစမ်းသွေးဆောင်ခြင်းနှင့် ဆွဲဆောင်ဖြားယောင်းခြင်းတို့လည်း ရှိသေးသည်၊ ဤသည်တို့မှာ ကောက်ကျစ်ဆိုးယုတ်မှု၏ သရုပ်သကန်များချည်းသာ ဖြစ်ကြ၏။ သင်တို့သည် အခြားသူများကို မကြာခဏ စုံစမ်းသွေးဆောင်ကြသလော။ သင်သည် မိတ်သဟာယဖွဲ့ချင်လျက် တစ်စုံတစ်ယောက်အား နားလည်ရန် တရားဝင် ကြိုးစားနေပြီး ယင်းမှာ သင်၏အလုပ်အတွက် လိုအပ်ပြီး မှန်ကန်သော အပြန်အလှန် ပြောဆိုမှုတစ်ခုလည်း ဖြစ်သည်ဆိုလျှင်၊ ဤသည်ကို စုံစမ်းသွေးဆောင်ခြင်းအဖြစ် ယူဆ၍မရပေ။ သို့သော် သင့်ထံတွင် ပုဂ္ဂိုလ်ရေး ကြံရွယ်ချက်ရှိပြီး သင်သည် ဤလူပုဂ္ဂိုလ်၏ စိတ်သဘောထား၊ လိုက်စားမှုများနှင့် အသိပညာကို အမှန်တကယ် နားလည်ချင်သည် မဟုတ်ဘဲ၊ ထိုသူ၏ အတွင်းကျကျ အတွေးများနှင့် အစစ်အမှန် ခံစားချက်များကိုသာ နှိုက်ယူချင်သည်ဆိုလျှင်၊ ဤသည်ကို ကောက်ကျစ် ဆိုးယုတ်မှု၊ စုံစမ်းသွေးဆောင်မှုနှင့်ဆွဲဆောင် ဖြားယောင်းမှုဟု ခေါ်ပေသည်။ သင်သည် ဤအတိုင်း လုပ်ဆောင်သည်ဆိုလျှင်၊ သင့်ထံ၌ ကောက်ကျစ် ဆိုးယုတ်သော စိတ်သဘောထားတစ်ခု ရှိ၏။ ဤသည်မှာ ပုန်းကွယ်နေသော အရာတစ်ခု မဟုတ်လော။ ဤစိတ်သဘောထားမျိုးသည် ပြောင်းလဲရန် လွယ်ကူသလော။ သင့်စိတ်သဘောထား၏ သွင်ပြင်လက္ခဏာတစ်ခုစီတွင် မည်သည့် သရုပ်သကန်များ ရှိသည်၊ သွင်ပြင်လက္ခဏာ တစ်ခုချင်းစီက မည်သည့် အခြေအနေများအား မကြာခဏ ဖြစ်ပေါ်စေသည်ဆိုသည်တို့ကို သင်က ခွဲခြားသိမြင်နိုင်ပြီး၊ သင့်ကိုယ်သင် ဤအရာများနှင့် စပ်ဟပ်ကြည့်နိုင်သည်ဆိုလျှင်၊ ဤစိတ်သဘောထားမျိုးမှာ မည်မျှ ဆိုးဝါး၍ ကြောက်စရာကောင်းလှကြောင်း ခံစားမိနေသည်ဆိုလျှင်၊ သင်သည် ဤကိစ္စနှင့်ပတ်သက်၍ ပြောင်းလဲရန် တာဝန်ရှိသည်ဟု ခံစားမိလာလိမ့်မည်။ ထို့ပြင် ဘုရားသခင်၏ နှုတ်ကပတ်တော်များကို ငတ်မွတ်ခြင်းဖြစ်လာနိုင်ပြီး၊ သမ္မာတရားကိုလည်း လက်ခံနိုင်လာလိမ့်မည်။ ယင်းမှာ သင့်အနေဖြင့် ပြောင်းလဲနိုင်ပြီး ကယ်တင်ခြင်းကို ရရှိနိုင်သည့်အချိန်ပင် ဖြစ်သည်။ သို့သော် ထိုအရာများကို စပ်ဟပ်ကြည့်ပြီးသည့်နောက် သင်သည် နောင်တရဖို့ရန် ဝေးစွ၊ သမ္မာတရားကိုပင် ငတ်မွတ်ခြင်း မရှိသေးဘဲ၊ အကြွေးတင်ရှိခြင်း သို့မဟုတ် စွပ်စွဲခံရခြင်း မရှိ၊ သမ္မာတရားကို ချစ်ခင်ခြင်းလည်း မရှိလျှင်၊ သင့်အနေဖြင့် ပြောင်းလဲရန် ခက်ခဲပေလိမ့်မည်။ ထို့ပြင် နားလည် သဘောပေါက်ခြင်းမှာ အထောက်အကူ ဖြစ်လိမ့်မည် မဟုတ်၊ အဘယ်ကြောင့်ဆိုသော် သင်တို့ နားလည်ထားခဲ့သမျှ အားလုံးသည် အယူဝါဒမျှသာ ဖြစ်၏။ သမ္မာတရား၏ မည်သည့် သွင်ပြင်လက္ခဏာပင် ဖြစ်စေ၊ သင်၏ နားလည်သဘောပေါက်မှုမှာ အယူဝါဒအဆင့်တွင် ရပ်တန့်၍ သင်၏ လက်တွေ့လုပ်ဆောင်ခြင်း၊ ဝင်ရောက်ခြင်းတို့နှင့် ချိတ်ဆက်ခြင်းမရှိလျှင်၊ သင် နားလည်သော အယူဝါဒသည် မည်သို့မျှ အသုံးဝင်လိမ့်မည် မဟုတ်ပေ။ သင်သည် သမ္မာတရားကို နားမလည်လျှင်၊ မိမိ၏ ဖောက်ပြန်ပျက်စီးသော စိတ်သဘောထားကို အသိအမှတ်ပြုမည် မဟုတ်ဘဲ၊ ဘုရားသခင်ထံ နောင်တရကာ အပြစ်ဝန်ခံလိမ့်မည် မဟုတ်ပေ။ သင်သည် ဘုရားသခင်ကို အကြွေးတင်ရှိသည်ဟု ခံစားမိမည် မဟုတ်ဘဲ၊ သင့်ကိုယ်သင်လည်း မုန်းတီးလိမ့်မည် မဟုတ်။ ထို့ကြောင့် သင်သည် ကယ်တင်ခြင်းခံရရန် အခွင့်အလမ်း သုညသာ ရှိလိမ့်မည်။ အကယ်၍ သင်သည် မိမိ၏ ပြဿနာများ မည်မျှ ဆိုးဝါးလွန်းသည်ကို အသိအမှတ်ပြုသော်လည်း၊ စိတ်အတွင်း၌ မထုံတက်သေး၊ မတုန်မလှုပ် ဖြစ်နေသေးခြင်း၊ ဘုရားသခင်၏ တရားစီရင်မှုနှင့် ပြစ်တင် ဆုံးမခြင်းကို လက်မခံခြင်း၊ မိမိ၏ ဖောက်ပြန်ပျက်စီးသော စိတ်သဘောထားကို ဖြေရှင်းရန် ကိုယ်တော့်အား ဆုမတောင်းခြင်း သို့မဟုတ် အားမကိုးခြင်းတို့ဖြင့် သင်သည် အရေးမစိုက်၊ မိမိကိုယ်မိမိလည်း မမုန်းတီးလျှင်၊ သင်သည် ကြီးစွာ အန္တရာယ်ရှိလေပြီ။ ကယ်တင်ခြင်းကိုလည်း ရရှိလိမ့်မည် မဟုတ်ချေ။

ကယ်တင်ခြင်းခံရရန်အတွက် သတ်မှတ်ချက်များမှာ မည်သို့နည်း။ ပထမဦးစွာ သမ္မာတရားကို နားလည်ရမည်ဖြစ်ပြီး၊ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို စိတ်အားထက်သန်စွာ လက်ခံရမည်ဖြစ်သည်။ ထို့ပြင် ပူးပေါင်း လုပ်ဆောင်ရန်အတွက် ပြင်းပြသည့်ဆန္ဒ ရှိရမည်၊ မိမိကိုယ်မိမိ ဆန့်ကျင်တွန်းလှန်နိုင်စွမ်းနှင့် မိမိ၏ တစ်ကိုယ်ကောင်းဆန်သော လိုအင်ဆန္ဒများကို စွန့်လွှတ်ချင်စိတ်လည်း ရှိရမည်။ တစ်ကိုယ်ကောင်းဆန်သော လိုအင်ဆန္ဒများတွင် မည်သည်တို့ ပါဝင်သနည်း။ သိက္ခာ၊ အဆင့်အတန်း၊ ပကာသန၊ ကိုယ်ပိုင် အကျိုးစီးပွားများ၏ အမျိုးမျိုးသော သွင်ပြင်လက္ခဏာများအပြင် လူတစ်ယောက်၏ ကိုယ်ပိုင်အစီအစဉ်များ၊ လိုအင်ဆန္ဒများ၊ အလားအလာများနှင့် ပန်းတိုင်တို့ ဖြစ်သည်။ လတ်တလောအတွက်ဖြစ်စေ၊ အနာဂတ်အတွက်ဖြစ်စေ၊ ယင်းတို့အားလုံးမှာ ဤနေရာတွင် ပါဝင်ကြ၏။ အကယ်၍ သင်သည် ဤဖောက်ပြန်ပျက်စီးသော စိတ်သဘောထားများကို ဖြေရှင်းရန်အတွက် သမ္မာတရားကို ရှာဖွေနိုင်သည်ဆိုလျှင်၊ ယင်းတို့ကို တစ်ခုပြီးတစ်ခု ထိုးဖောက်ကျော်လွှားမှုများ ရရှိကာ၊ တဖြည်းဖြည်း စွန့်ပစ်နိုင်သည်ဆိုလျှင်၊ သမ္မာတရားကို လက်တွေ့ လုပ်ဆောင်ခြင်းသည် သင့်အတွက် ပို၍ ပို၍ လွယ်ကူလာလိမ့်မည်။ သင်သည် ဘုရားသခင်ကို ကျိုးနွံနာခံခြင်း အခြေအနေတစ်ခုသို့ ရောက်ရှိလိမ့်မည်။ သင်၏ ဝိညာဉ်ရင့်ကျက်မှုသည် တဖြည်းဖြည်း ကြီးထွားလာလိမ့်မည်။ သင်သည် သမ္မာတရားကို နားလည်၍ ဤတစ်ကိုယ်ကောင်းဆန်သော လိုအင်ဆန္ဒများကို ခွဲခြားမြင်နိုင်ကာ နည်းနည်းချင်း စွန့်လွှတ်သည်နှင့်တစ်ပြိုင်နက်၊ သင်၏စိတ်သဘောထားမှာ ပြောင်းလဲပေလိမ့်မည်။ သင်တို့သည် ယခု မည်သည့် ပြောင်းလဲခြင်းအဆင့်သို့ ရောက်ရှိခဲ့ပြီနည်း။ ငါ၏ စောင့်ကြည့်လေ့လာမှုများအရ၊ စိတ်သဘောထား၌ ပြောင်းလဲခြင်းများနှင့်ဆိုင်သည့် ဤသမ္မာတရား စစ်မှန်မှုများနှင့် ပတ်သက်၍ သင်တို့သည် ယင်းတို့အတွင်းသို့ အခြေခံအားဖြင့် ယခုထိ မဝင်ရောက်ကြသေးချေ။ သို့ဖြစ်လျှင် သင်တို့၏ လက်ရှိဝိညာဉ်ရင့်သန်မှုမှာ အဘယ်နည်း၊ မည်သည့် အခြေအနေတွင် နေထိုင်နေကြသနည်း။ သင်တို့အများစုမှာ တာဝန် ထမ်းဆောင်ခြင်းအဆင့်တွင် အချိန်ဆွဲကြ၏။ “ကျွန်ုပ်သည် ကျွန်ုပ်၏တာဝန်ကို ထမ်းဆောင်သင့်သလော၊ မသင့်သလော။ ကျွန်ုပ်၏တာဝန်ကို မည်သို့ ကောင်းမွန်စွာ ကျွန်ုပ်ထမ်းဆောင်နိုင်သနည်း။ ကျွန်ုပ်၏ တာဝန်ကို ဤပုံစံဖြင့် ထမ်းဆောင်ခြင်းသည် ဝတ်ကျေတမ်းကျေ ဖြစ်သလော” ဟူ၍ ဤအဆင့်တွင် တဝဲလည်လည် ရှိကြသည်။ တစ်ခါတစ်ရံတွင် သင်၏ တာဝန်ထမ်းဆောင်မှုသည် ခါတိုင်းထက်ပို၍ ဝတ်ကျေတမ်းကျေ ဖြစ်သည့်အခါ၊ သင်သည် သင်၏စိတ်နှလုံး၌ အပြစ်ရှိသကဲ့သို့ ခံစားမိလိမ့်မည်။ သင်သည် ဘုရားသခင်ကို အကြွေးတင်ရှိကြောင်း၊ သင်သည် ဘုရားသခင်ကို စိတ်ပျက်စေခဲ့ပြီ ဖြစ်ကြောင်း ခံစားရလိမ့်မည်။ ဘုရားသခင်၏ ချစ်ခြင်းကို ပြန်ပေးဆပ်ရန်အတွက် မိမိတာဝန်များအား ကောင်းမွန်စွာ ထမ်းဆောင်မည်ဟူသော သင်၏ဆန္ဒကို ဘုရားသခင်ထံ ဖော်ပြကာ၊ ငိုကြွေး၍ပင် နေပေမည်။ သို့သော် နှစ်ရက်အကြာတွင် သင်သည် သင်၏တာဝန်များကို မထမ်းဆောင်ချင်တော့ဘဲ၊ ထပ်မံ၍ အပျက်သဘောဆောင်လာပြန်သည်။ သင်သည် ဤအဆင့်ကို လုံးဝ မကျော်ဖြတ်နိုင်ချေ။ ဤသည်မှာ ဝိညာဉ်ရင့်ကျက်မှု ရှိနေခြင်းလော။ (မဟုတ်ပါ။) မိမိတာဝန်များကို မည်သို့ သစ္စာစောင့်သိစွာ ထမ်းဆောင်ရမည်၊ မိမိတာဝန်များကို မိမိ၏ စိတ်နှလုံးအကြွင်းမဲ့ဖြင့် ထမ်းဆောင်ရန် လိုအပ်ချက်၊ ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံရန် လိုအပ်ချက် စသည်တို့နှင့်ပတ်သက်၍ မိတ်သဟာယဖွဲ့ခြင်းကို မလိုအပ်တော့ဆိုလျှင်၊ ထို့ပြင် သင်တို့သည် သင်တို့တာဝန်များကို သင်တို့၏ ကိုယ်ပိုင် အထူးတာဝန်အဖြစ် လက်ခံနိုင်ပြီး၊ တောင်းဆိုချက်များ၊ မကျေမနပ်ဖြစ်ခြင်းများနှင့် မိမိ၏ကိုယ်ပိုင် ရွေးချယ်မှုများ ပြုလုပ်ခြင်းတို့မရှိဘဲ၊ ကောင်းမွန်စွာ ထမ်းဆောင်နေပြီ ဆိုလျှင်၊ သင်တို့သည် အနည်းငယ်သော ဝိညာဉ်ရင့်ကျက်မှုတစ်ခု ရရှိခဲ့ပြီဖြစ်သည်။ ငါတို့သည် လူတစ်ယောက်၏ တာဝန်များကို မည်သို့ ကောင်းမွန်စွာ ထမ်းဆောင်ရမည်နှင့်ပတ်သက်၍ မိတ်သဟာယဖွဲ့ရန် အမြဲ လိုအပ်နေသည်သာ ဖြစ်သည်။ ငါတို့သည် ဤအရာကို အဘယ်ကြောင့် ဆက်၍ မိတ်သဟာယဖွဲ့နေရမည်နည်း။ အဘယ်ကြောင့်ဆိုသော် လူများသည် မိမိတို့၏ တာဝန်များအား မည်သို့ ထမ်းဆောင်ရမည်ကို မသိကြပေ၊ ၎င်းတို့သည် စည်းမျဉ်းများကိုလည်း နားလည်သဘောမပေါက်နိုင်ကြပေ။ ၎င်းတို့သည် တာဝန်များ ထမ်းဆောင်ခြင်းနှင့်ပတ်သက်သည့် အမျိုးမျိုးသော သမ္မာတရားများကို စေ့စေ့စပ်စပ် နားမလည်ကြသေးသကဲ့သို့ ၎င်းတို့သည် သမ္မာတရားကို နားလည်ကာ စစ်မှန်မှုသို့ ဝင်ရောက်ခြင်းလည်း မရှိကြသေးချေ။ လူအချို့သည် အချို့သော အယူဝါဒများကိုသာ နားလည်ကြသော်လည်း ယင်းတို့ကို လက်တွေ့လုပ်ဆောင်ရန် သို့မဟုတ် ဝင်ရောက်ရန် စိတ်ဆန္ဒမရှိကြ။ ဆင်းရဲဒုက္ခနှင့် ပင်ပန်းမှုကို ကြံ့ကြံ့ခံချင်စိတ်မရှိကြပေ။ သွေးသားသက်သာမှုကို အစဉ်အမြဲ တပ်မက်ကြ၏။ ၎င်းတို့၏ ကိုယ်ပိုင် ရွေးချယ်မှုများမှာ အလွန် များပြားစွာ ရှိနေသေးပြီး မစွန့်လွှတ်နိုင်ကြချေ။ မိမိကိုယ်မိမိ ဘုရားသခင်၏ လက်တော်သို့ အပြည့်အဝ အပ်နှံခြင်းလည်း မရှိကြပေ။ ၎င်းတို့တွင် ကိုယ်ပိုင် အစီအစဉ်များနှင့် တောင်းဆိုချက်များ ရှိနေဆဲဖြစ်သည်။ ၎င်းတို့၏ တစ်ကိုယ်ရေ ဆန္ဒများ၊ အတွေးအခေါ်များနှင့် မျှော်လင့်ချက်များမှာ စိုးမိုးခြယ်လှယ်နေဆဲဖြစ်၍ ၎င်းတို့ကို ထိန်းချုပ်နိုင်ကြ၏။ “ကျွန်ုပ်သည် ဤတာဝန်ကို ထမ်းဆောင်လျှင်၊ ရှေ့၌ ကောင်းသော ရှေ့ရေးတစ်ခု ရှိမည်လော။ ဤတာဝန်မှတစ်ဆင့် ကျွန်ုပ် သင်ယူနိုင်သော ကျွမ်းကျင်မှုများ ရှိသလော။ ကျွန်ုပ်သည် အနာဂတ်တွင် ဘုရားသခင်၏ အိမ်တော်၌ တစ်စုံတစ်ခု ရရှိမည်လော” ဟူ၍ ဖြစ်သည်။ ဤအရာများကို အမြဲတစေ တွေးဆနေခြင်း၊ တာဝန်များ ထမ်းဆောင်ခြင်းသည် အနည်းငယ် ခက်ခဲပင်ပန်းသည့်အခါ အဆင်မပြေဖြစ်ခြင်း၊ သို့မဟုတ် ပျော်ရွှင်စရာများ ကင်းမဲ့ခြင်း၊ တဖြည်းဖြည်း စိတ်မသက်မသာ ဖြစ်မိခြင်း၊ အပျက်သဘောဆောင်လာခြင်း၊ သမ္မာတရား၊ သဘောတရားဆိုင်ရာ လုပ်ဆောင်ချက်တို့နှင့်ပတ်သက်၍ မိတ်သဟာယဖွဲ့မှုကို လိုအပ်နေသေးခြင်းတို့သည် ဝိညာဉ်ရင့်ကျက်မှု ကင်းမဲ့ခြင်းတစ်ခု ဖြစ်သည်။ ဤအရာတွင် စိတ်သဘောထား၌ ပြောင်းလဲမှုတစ်ခုပါဝင်သလော။ ယင်းအတွက်မူ စောလွန်းနေသေး၏။ သင်တို့သည် မိမိတို့တာဝန်များ ထမ်းဆောင်ခြင်းအတွက် နားလည်ထားသင့်သည့် သမ္မာတရား စည်းမျဉ်းများကို နားလည်သဘောပေါက်၍ ဤအခက်အခဲကို ကျော်လွှားမိသောအခါ၊ ပြည့်မီသော တာဝန်ထမ်းဆောင်မှုကို ရရှိနိုင်ကြသည်။ ထိုအခါ ရှေ့ဆက်ခြင်းက စိတ်သဘောထားအတွင်း ပြောင်းလဲမှုများ ပါဝင်ပေလိမ့်မည်။

တာဝန်ထမ်းဆောင်နေသည်ဖြစ်စေ၊ ဘုရားသခင်ကို အစေခံနေသည်ဖြစ်စေ၊ မကြာခဏ မိမိကိုယ်ကို ဆင်ခြင်သုံးသပ်ခြင်း လိုအပ်သည်သာ ဖြစ်သည်။ လူတစ်ယောက်သည် မည်သည့် မှားယွင်းသော အမြင်များ သို့မဟုတ် မည်သည့် ဖောက်ပြန်ပျက်စီးသော စိတ်သဘောထားများအား ထုတ်ဖော်ပြသည်ဖြစ်စေ၊ ယင်းတို့ကို ဖြေရှင်းရန်အတွက် သမ္မာတရားကို ရှာဖွေရပေမည်။ ဤနည်းလမ်းအားဖြင့်သာ ၎င်းတို့သည် မိမိတို့တာဝန်ကို စံနှုန်းမီ ဖြည့်ဆည်းနိုင်ကြ၍၊ ဘုရားသခင်၏ ထောက်ခံမှုကိုလည်း ရရှိနိုင်ကြသည်။ လူတစ်ယောက်သည် မိမိ၏ ဖောက်ပြန်ပျက်စီးသော စိတ်သဘောထားများကို ခွဲခြားသိမြင်နိုင်ရမည်၊ မဟုတ်လျှင် ထိုသူသည် ယင်းတို့ကို မဖြေရှင်းနိုင်ချေ။ မည်သည့်အရာသည် ဖောက်ပြန်ပျက်စီးသော စိတ်သဘောထားတစ်ခုနှင့် သက်ဆိုင်ပြီး မည်သည့် အရာက မသက်ဆိုင်သည်ကို လူအချို့က ထိုးထွင်း မမြင်နိုင်ကြပေ။ ဥပမာအားဖြင့် လူတို့ စားသောက် ဝတ်ဆင်လိုသည့် အရာများ၊ ၎င်းတို့တွင် ရှိကြသည့် နေထိုင်ပုံ အလေ့အကျင့်များအပြင် ဘိုးဘေးများကို အမွေဆက်ခံခြင်းနှင့် ရိုးရာအယူအဆများ ဖြစ်သည်။ ဤအရာများထဲမှ အချို့မှာ ရိုးရာယဉ်ကျေးမှုနှင့် ဓလေ့ထုံးစံများ၏ လွှမ်းမိုးမှုကြောင့် ဖြစ်ပေါ်ကြသည်။ အချို့မှာ ကြီးပြင်းပုံနှင့် မိသားစု အမွေဆက်ခံမှုကြောင့် ဖြစ်ပြီး၊ အချို့မှာ အသိနှင့် ထိုးထွင်းသိမြင်မှု ကင်းမဲ့မှုကြောင့် ဖြစ်သည်။ ဤသည်တို့မှာ အဓိကကျသော ပြဿနာများ မဟုတ်၊ လူတစ်ယောက်၏ လူ့သဘာဝကောင်းခြင်း၊ ဆိုးခြင်းနှင့်လည်း မသက်ဆိုင်ပေ။ သင်ယူခြင်းနှင့် ထိုးထွင်းသိမြင်မှု ပိုမို ရရှိခြင်းတို့မှတစ်ဆင့် အချို့အရာများကို ဖြေရှင်း၍ ရနိုင်၏။ သို့သော် ဘုရားသခင်နှင့်သက်ဆိုင်သည့် အယူအဆများ သို့မဟုတ် မှားယွင်းသော အမြင်များ၊ သို့မဟုတ် ဖောက်ပြန် ပျက်စီးသော စိတ်သဘောထားတစ်ခု၏ ပြဿနာကိုမူ သမ္မာတရားအား ရှာဖွေခြင်းအားဖြင့် ဖြေရှင်းရမည်ဖြစ်ပြီး လူသား ပညာရေးမှတစ်ဆင့် ပြောင်းလဲ၍ မရနိုင်ပေ။ ထို့အပြင် သင်၏ အယူအဆများနှင့် စိတ်ကူးများမှာ မည်သည့်နေရာမှ လာသည်ဖြစ်စေ၊ ယင်းတို့သည် သမ္မာတရားနှင့် မကိုက်ညီလျှင် သင်သည် ယင်းတို့ကို စွန့်လွှတ်ရမည် ဖြစ်ပြီး၊ ဖြေရှင်းရန်အတွက် သမ္မာတရားကို ရှာဖွေရမည်။ သမ္မာတရား လိုက်စားခြင်းသည် လူတစ်ယောက်၏ ပြဿနာများ အားလုံးကို ဖြေရှင်းပေးနိုင်၏။ သမ္မာတရားနှင့် သက်ဆိုင်သည်ဟု မထင်ရသော အကြောင်းကိစ္စ အများအပြားသည် သမ္မာတရားကို နားလည်ခြင်းအားဖြင့် သွယ်ဝိုက်၍ ပြေလည်နိုင်၏။ ယင်းတို့မှာ သမ္မာတရားကို အသုံးပြု၍ ဖြေရှင်းနိုင်သည်မှာ ဖောက်ပြန်ပျက်စီးသော စိတ်သဘောထားတစ်ခုနှင့် သက်ဆိုင်သော ပြဿနာများချည်းသာ မဟုတ်ဘဲ၊ အချို့သော လူသား အပြုအမူများ၊ နည်းလမ်းများ၊ အယူအဆများနှင့် အလေ့အကျင့်များကဲ့သို့သော ဖောက်ပြန်ပျက်စီးသည့် စိတ်သဘောထားတစ်ခုနှင့် မသက်ဆိုင်သည့် ပြဿနာများလည်း ဖြစ်ပေသည်။ ဤအရာများကို သမ္မာတရား အသုံးပြုခြင်းဖြင့်သာ လုံးလုံးလျားလျား ဖြေရှင်းနိုင်၏။ သမ္မာတရားသည် လူများ၏ ဖောက်ပြန်ပျက်စီးသော စိတ်သဘောထားများကို ဖြေရှင်းပေးနိုင်ရုံမက၊ ဘဝပန်းတိုင်တစ်ခု၊ အသက်တာ၏ အခြေခံအုတ်မြစ်နှင့် ရှင်သန်နေထိုင်ခြင်းအတွက် စည်းမျဉ်းအဖြစ်လည်း ဆောင်ရွက်နိုင်လေသည်။ သမ္မာတရားသည် လူတစ်ယောက်၏ အခက်အခဲများနှင့် ပြဿနာများအားလုံးကို ဖြေရှင်းပေးနိုင်သည်။ ဤသည်မှာ ဧကန်မုချဖြစ်၏။ သို့ဖြစ်ရာ မည်သည်က အဓိကကျသနည်း။ ပြဿနာ အများအပြား၏ ဇာစ်မြစ်သည် သမ္မာတရားကို နားမလည်ခြင်းနှင့် တိုက်ရိုက် သက်ဆိုင်ကြောင်း မြင်ရန်ပင် ဖြစ်သည်။ လူအတော်များများသည် ၎င်းတို့အပေါ် တစ်စုံတစ်ခု ကျရောက်သည့်အခါ မည်သို့ လက်တွေ့ လုပ်ဆောင်ရမည်ကို မသိကြပေ။ ဤသည်မှာ ၎င်းတို့အနေဖြင့် သမ္မာတရားကို နားမလည်သောကြောင့် ဖြစ်သည်။ လူများသည် အမှုအရာ အများအပြား၏ ဇာစ်မြစ်နှင့် အနှစ်သာရကို ထိုးဖောက်မမြင်နိုင်ကြချေ။ ဤသည်မှာလည်း ၎င်းတို့အနေဖြင့် သမ္မာတရားကို နားမလည်သောကြောင့် ဖြစ်သည်။ သို့ရာတွင် ၎င်းတို့သည် သမ္မာတရားကို နားလည်ခြင်းမရှိဘဲ မည်သို့ အလွန် ရှင်းလင်းစွာ ပြောနိုင်ဆိုနိုင်ဆဲရှိကြသနည်း။ (ယင်းတို့အားလုံးမှာ စကားများနှင့် အယူဝါဒများသာ ဖြစ်ပါသည်။) သို့ဖြစ်လျှင် ဤသို့ အယူဝါဒ ပြောဆိုခြင်းပြဿနာကို ဖြေရှင်းရမည်။ အနှစ်သာရမဲ့သော စကားများ ပြောဆိုခြင်း၊ အယူဝါဒကို ရွတ်ဆိုပြခြင်းနှင့် ဆောင်ပုဒ်များ ဟစ်ကြွေးခြင်းတို့ကို လျော့၍ ပြုလော့။ လက်တွေ့ကျစွာ ပြောဆိုခြင်း၊ သမ္မာတရားကို လက်တွေ့လုပ်ဆောင်ခြင်း၊ မိမိကိုယ်ကို သိခြင်းနှင့် မိမိကိုယ်ကို စိစစ်ခြင်းအကြောင်း ဆွေးနွေးခြင်း၊ အခြားသူများအား စိတ်ဓာတ်မြှင့်တင်ပေးပြီးအကျိုးအမြတ်ရှိစေသည်ဟု ၎င်းတို့ မြင်သော စကားများကို ပို၍ ကြားသိခွင့်ပေးလော့။ ဤအတိုင်း လုပ်ဆောင်သော လူတစ်ယောက်သည်သာ သမ္မာတရား စစ်မှန်မှုကို ပိုင်ဆိုင်လေသည်။ အယူဝါဒအကြောင်း စကားကြောမရှည်နှင့်၊ အနှစ်မဲ့သော စကားများ မပြောဆိုနှင့်။ သူတော်ကောင်းယောင်ဆောင်သော၊ လှည့်ဖြားတတ်သော စကားများကို မပြောဆိုနှင့်။ စိတ်ဓာတ်မြှင့်တင်ရေးကို အထောက်အပံ့ မပေးသော စကားများကိုလည်း မပြောဆိုနှင့်။ သင်သည် ဤအပြောအဆိုမျိုးကို မည်သို့ ရှောင်ရှားနိုင်သနည်း။ သင်သည် ဤအရာများ၏ အကျည်းတန်မှု၊ ဆင်ခြင်ဉာဏ် မရှိမှုနှင့် အဓိပ္ပာယ်မရှိမှုတို့ကို ဦးစွာ အသိအမှတ်ပြုပြီး ရိပ်စားမိရမည်။ ထိုအခါ သင်သည် ဇာတိပကတိကို ဆန့်ကျင်တွန်းလှန်နိုင်လာလိမ့်မည်။ ထို့ပြင် သင်သည် ဆင်ခြင်တုံတရားလည်း ရှိရပေမည်။ လူတစ်ယောက်တွင် အသိစိတ် ပိုမို ရှိလာသည်နှင့်အမျှ ထိုသူသည် ပို၍ မှန်ကန်တိကျစွာနှင့် သင့်တင့်လျောက်ပတ်စွာ ပြောဆိုလာလိမ့်မည်။ ထိုသူ၏ လူ့သဘာဝသည် ပိုမို ရင့်ကျက်လာလိမ့်မည်။ ထိုသူ၏ စကားများသည် ပို၍ လက်တွေ့ကျလာပေလိမ့်မည်။ အဓိပ္ပာယ်မရှိသောအရာများကို လျှော့ပြောလိမ့်မည်။ ထို့အပြင် ထိုသူသည် ထိုသို့သော အနှစ်မဲ့စကားများ၊ ချဲ့ကားခြင်းများနှင့် မုသားများကို ၎င်း၏စိတ်နှလုံးတွင် အလွန် မုန်းတီးလာလိမ့်မည်။ လူအချို့သည် အလွန်တရာ ဝင့်ဝါမှု ရှိကြပြီး၊ မိမိကိုယ်မိမိ ဖုံးကွယ်ရန်အတွက် ကောင်းသောအရာများကို အမြဲတစေ ပြောဆိုချင်ကြ၏။ အခြားသူများ၏ စိတ်နှလုံးများထဲတွင် ၎င်းတို့၏ အဆင့်အတန်းကို ဖော်ဆောင်လိုခြင်း၊ အခြားသူများ၏ အထင်ကြီးမှုကို ရရှိလိုခြင်း ဖြစ်သည်။ ၎င်းတို့သည် ဘုရားသခင်ကို ကောင်းမွန်စွာ ယုံကြည်ကြောင်း၊ ၎င်းတို့ လူကောင်းဖြစ်ကြောင်း၊ အထူးတလည် လေးစားခံရထိုက်ကြောင်း အခြားသူများကို ထင်မြင်စေခြင်း ဖြစ်သည်။ ၎င်းတို့သည် မိမိကိုယ်မိမိ ဟန်ဆောင်ဖုံးကွယ်ရန်အတွက် ဤရည်ရွယ်ချက် အမြဲတမ်း ရှိကြသည်။ ၎င်းတို့ကို ဖောက်ပြန်ပျက်စီးသော စိတ်သဘောထားတစ်ခုက ထိန်းချုပ်ထား၏။ လူများတွင် ဖောက်ပြန်ပျက်စီးသော စိတ်သဘောထားများ ရှိကြ၏။ ယင်းမှာ ဘုရားသခင်ကို ဆန့်ကျင်ရန်အတွက် လူများ၏ မကောင်းမှုပြုလုပ်ခြင်း ဇစ်မြစ်ဖြစ်ပြီး၊ ဖြေရှင်းရန် အခက်ခဲဆုံး ပြဿနာ ဖြစ်သည်။ သန့်ရှင်းသော ဝိညာဉ်တော်က အမှုပြုပြီး တစ်စုံတစ်ဦးကို ဘုရားသခင် ကိုယ်တော်တိုင်က စုံလင်အောင်မပြုလျှင်၊ ထိုသူ၏ ဖောက်ပြန်ပျက်စီးသော စိတ်သဘောထားမှာ မသန့်စင်နိုင်ပေ။ စိတ်သဘောထားအတွင်း ပြောင်းလဲခြင်းတစ်ခုကိုလည်း မရရှိနိုင်ချေ။ တစ်နည်းအားဖြင့် လူတစ်ယောက်သည် ယင်းကို ဖြေရှင်းရန် မဖြစ်နိုင်ပေ။ အကယ်၍ သင်သည် သမ္မာတရားကို လိုက်စားသူတစ်ယောက် ဖြစ်သည် ဆိုလျှင်၊ သင်၏ ဖောက်ပြန်ပျက်စီးသော စိတ်သဘောထားကို ဘုရားသခင်၏ နှုတ်ကပတ်တော်များနှင့်အညီ ဆင်ခြင်သုံးသပ်၍ နားလည်ရမည်။ ဖော်ထုတ်ခြင်းနှင့် တရားစီရင်ခြင်းဟူသော ဘုရားသခင် နှုတ်ကပတ်တော်များ၏ ဝါကျတိုင်းနှင့် မိမိကိုယ်ကို ချိန်ထိုးကာ အကဲဖြတ်ရမည်။ သင်၏ ဖောက်ပြန်ပျက်စီးသော စိတ်သဘောထားများနှင့် အခြေအနေများ အားလုံးကိုလည်း တဖြည်းဖြည်း တူးဆွ ဖော်ထုတ်ရမည်။ သင်၏ စကားများနှင့် လုပ်ဆောင်ချက်များ၏ ရည်မှန်းချက်နှင့် ရည်ရွယ်ချက်များကို စူးစမ်းလေ့လာခြင်းဖြင့် စတင်လော့။ သင် ပြောဆိုသော စကားတိုင်းကို စိတ်ဖြာလေ့လာကာ ချင့်ချိန်လော့။ သင်၏ စိတ်နှင့် အတွေးများအတွင်း တည်ရှိသော အရာမှန်သမျှကို လျစ်လျူမရှုနှင့်။ ဤနည်းဖြင့် တဖြည်းဖြည်း အချိန်ယူကာ စိစစ်ခြင်း၊ ထိုးထွင်းသိမြင်ခြင်းတို့မှတစ်ဆင့် သင် တွေ့ရှိလာမည်မှာ သင်၏ အကျင့်ပျက် စိတ်သဘောထားသည် အနည်းငယ်မျှ မဟုတ်ဘဲ အလွန်များပြားကြောင်း၊ စာတန်၏ အဆိပ်များသည်လည်း အကန့်အသတ်မရှိ များပြားလှကြောင်းပင် ဖြစ်သည်။ ဤနည်းဖြင့် သင်သည် သင်၏ ဖောက်ပြန်ပျက်စီးသော စိတ်သဘောထားများနှင့် သဘာဝ အနှစ်သာရကို တဖြည်းဖြည်း ရှင်းလင်းစွာ မြင်လာလိမ့်မည်။ စာတန်သည် သင့်အား မည်သို့ အလွန်အမင်း ဖောက်ပြန်ပျက်စီးစေခဲ့ပြီဆိုသည်ကိုလည်း သဘောပေါက်မိလိမ့်မည်။ ဘုရားသခင်၏ ဖြစ်ခြင်းအားဖြင့် ဖော်ပြသည့် သမ္မာတရားမှာ မည်မျှ အလွန့်အလွန် အဖိုးတန်သည်ကို သင်သည် ဤအချိန်၌ ခံစားမိလိမ့်မည်။ သမ္မာတရားသည် ဖောက်ပြန်ပျက်စီးသောလူသား၏ သဘာဝနှင့် စိတ်သဘောထား ပြဿနာများကို ဖြေရှင်းပေးနိုင်သည်။ လူသားမျိုးနွယ်ကို ကယ်တင်ရန်အလို့ငှာ ဖောက်ပြန်ပျက်စီးသောလူသားများအတွက် ဘုရားသခင် ဖော်စပ်ခဲ့သည့် ဤဆေးဝါးသည် အလွန့်အလွန် ထိရောက်လှ၏။ ရှိရှိသမျှ သက်စောင့်ဆေးတို့ထက်ပင် ပို၍ တန်ဖိုးကြီးလှသည်။ ဤသို့ဖြင့် ဘုရားသခင်၏ ကယ်တင်ခြင်းကို ရရှိရန်အတွက် သင်သည် သမ္မာတရားကို စိတ်ထက်သန်စွာ လိုက်စားလေသည်။ သမ္မာတရား၏ သွင်ပြင်လက္ခဏာတိုင်းကို ပို၍ပို၍ ချစ်ခင်မြတ်နိုးခြင်း၊ အစဉ်အမြဲ တိုးပွားလာသော အားမာန်ဖြင့် လိုက်စားခြင်းတို့ ဖြစ်သည်။ လူတစ်ယောက်သည် စိတ်နှလုံးအတွင်း၌ ဤခံစားချက်ရှိပြီဆိုလျှင်၊ ထိုသူသည် သမ္မာတရားအချို့ကို နားလည်သဘောပေါက်မှု ရရှိသွားခဲ့လေပြီ။ မှန်သော လမ်းခရီးတွင် မိမိကိုယ်မိမိ အခြေကျစေခဲ့လေပြီ ဟူသော အဓိပ္ပာယ်ဖြစ်သည်။ အကယ်၍ ထိုသူသည် ယင်းအဖြစ်ကို ပို၍ နက်နက်နဲနဲ တွေ့ကြုံနိုင်သည်၊ ဘုရားသခင်ကိုလည်း စိတ်နှလုံးအတွင်းမှ အမှန်တကယ် ချစ်ခင်နိုင်သည်ဆိုလျှင်၊ ထိုသူ၏ အသက် စိတ်သဘောထားမှာ စတင်၍ ပြောင်းလဲလာလိမ့်မည်။

အပြုအမူအား ပြောင်းလဲမှုအချို့ ပြုလုပ်ရန် လွယ်ကူသော်လည်း၊ လူတစ်ယောက်၏ အသက် စိတ်သဘောထားကို ပြောင်းလဲရန်မှာ မလွယ်ကူပေ။ ဖောက်ပြန်ပျက်စီးသော စိတ်သဘောထား ကိစ္စကို ဖြေရှင်းခြင်းသည် မိမိကိုယ်ကို သိခြင်းဖြင့် စတင်ရမည်။ ယင်းမှာ ဂရုတစိုက် အာရုံစူးစိုက်ခြင်း လိုအပ်လေသည်။ မိမိ၏ ရည်ရွယ်ချက်များနှင့် အခြေအနေများအား တဖြည်းဖြည်း ဆန်းစစ်ခြင်းကို အာရုံစိုက်ခြင်း၊ စကားပြောဆိုပုံ အလေ့အထများနှင့် ရည်ရွယ်ချက်များကို အမြဲတစေ ဆန်းစစ်ခြင်းတို့ ဖြစ်သည်။ ထို့နောက် တစ်နေ့တွင်၊ “အခြားသူများ၏ စိတ်နှလုံးများအတွင်း၌ ကျွန်ုပ်အား အဆင့်အတန်းရှိစေမည်ဟု မျှော်လင့်လျက်၊ ကျွန်ုပ်သည် မိမိကိုယ်ကို ဟန်ဆောင်ဖုံးကွယ်ရန် ကောင်းသော အရာများကို အမြဲ ပြောဆိုနေမိသည်။ ဤသည်မှာ ဆိုးညစ်သော စိတ်သဘောထားတစ်ခု ဖြစ်သည်။ သာမန် လူ့သဘာဝတစ်ခုကို ထုတ်ဖော်ပြခြင်း မဟုတ်သကဲ့သို့ သမ္မာတရားနှင့်လည်း မကိုက်ညီပေ။ ဤဆိုးညစ်သော စကားပြောဆိုပုံနှင့် ရည်ရွယ်ချက်တို့မှာ မှားယွင်းပြီး ယင်းကို ပြောင်းလဲကာ ဖယ်ရှားပစ်ရမည်” ဟူ၍ ရုတ်တရက် သဘောပေါက်ခြင်း ဖြစ်လာလိမ့်မည်။ ဤသဘောပေါက်ခြင်း ရှိလာပြီးသည့်နောက်တွင် သင်သည် မိမိ၏ ဆိုးညစ်သော စိတ်သဘောထား၏ ဆိုးရွားပြင်းထန်မှုကို ပို၍ပို၍ ရှင်းလင်းပြတ်သားစွာ ခံစားမိလိမ့်မည်။ ဆိုးညစ်မှုဟူသည် အမျိုးသားနှင့် အမျိုးသမီးကြား အနည်းငယ် ဆိုးညစ်သော တပ်မက်ခြင်းတစ်ခုရှိခြင်း သဘောမျှသာ ဖြစ်သည်ဟု သင်သည် ထင်ထားမိခဲ့၏။ ဤကိစ္စနှင့်စပ်လျဉ်း၍ သင်သည် ဆိုးညစ်မှုကို ပြသခဲ့သော်လည်း၊ မိမိသည် ဆိုးညစ်သော စိတ်သဘောထားတစ်ခု ရှိသူတစ်ယောက် မဟုတ်ဟု ယူဆထားခဲ့သည်။ ဤသည်မှာ သင်သည် ဆိုးညစ်သော စိတ်သဘောထား တစ်ခုအပေါ် နားလည်သဘောပေါက်မှု ကင်းမဲ့ကြောင်း ညွှန်ပြခြင်း ဖြစ်၏။ သင်သည် “ဆိုးညစ်သည်” ဟူသော စကား၏ အပေါ်ယံ အဓိပ္ပာယ်ကို သိသည်ဟု ထင်ရ၏၊ သို့သော် ဆိုးညစ်သော စိတ်သဘောထားတစ်ခုအား အမှန်တကယ် အသိအမှတ်မပြုနိုင်ပေ၊ သို့မဟုတ် မခွဲခြားနိုင်ပေ။ အမှန်အားဖြင့် “ဆိုးညစ်သည်” ဟူသော စကားမှာ မည်သည့် အရာကိုဆိုလိုကြောင်းသင်သည် နားမလည်သေးပေ။ သင့်ထံတွင် ဤ စိတ်သဘောထားမျိုး ပေါ်ထွက်ခဲ့ပြီဟု သဘောပေါက်မိသည့် အချိန်၌ သင်သည် စတင်၍ မိမိကိုယ်ကို ဆင်ခြင်သုံးသပ်ကာ၊ ယင်းကို အသိအမှတ်ပြုမိ၏။ ယင်း၏ အကြောင်းရင်းများကိုလည်း စူးစူးစိုက်စိုက် ရှာဖွေဖော်ထုတ်၏။ ထို့နောက် မိမိတွင် ထိုသို့သော စိတ်သဘောထားတစ်ခု အမှန်ပင် ရှိကြောင်း သင်သည် မြင်လာလိမ့်မည်။ ထိုအခါ သင်သည် မည်သည့်အရာကို ဆက်လုပ်သင့်သနည်း။ ထို စိတ်သဘောထားမျိုးနှင့် အလားတူသော သင်၏ကိုယ်ပိုင် ပြောပုံဆိုပုံများအတွင်းမှ သင်၏ ရည်ရွယ်ချက်များကို ထပ်တလဲလဲ ဆန်းစစ်ရမည်။ ဤထပ်ကာထပ်ကာ ရှာဖွေဖော်ထုတ်ခြင်းမှတစ်ဆင့် သင့်ထံ၌ ဤ စိတ်သဘောထားမျိုးနှင့် အနှစ်သာရမျိုး အမှန်တကယ် ရှိကြောင်းကို ပို၍ပို၍ စစ်မှန်စွာ တိကျစွာ သင် ဖော်ထုတ်မိလိမ့်မည်။ သင်သည် သင့်ထံတွင် ဆိုးညစ်သော စိတ်သဘောထားတစ်ခု တကယ်ပင် ရှိကြောင်းကို အမှန်အတိုင်း ဝန်ခံသည့်နေ့မှသာ၊ သင့်ထံ၌ ယင်းစိတ်သဘောထားအပေါ် အမုန်းတရားနှင့် အလွန်စက်ဆုပ်ခြင်းတို့ စတင် ဖြစ်ပေါ်လိမ့်မည်။ လူတစ်ယောက်က မိမိမှာ လူကောင်းတစ်ယောက် ဖြစ်သည်၊ အပြုအမူအနေအထိုင် တည်ကြည်သည်၊ တရားမျှတစိတ် ရှိသည်၊ ကိုယ်ကျင့်သိက္ခာ တည်ကြည်မှုရှိသူ ဖြစ်သည်၊ ဟန်ဆောင်မှုကင်းသော လူတစ်ဦး ဖြစ်သည်ဟု ထင်မြင်နေရာမှ၊ မိမိထံတွင် မာနထောင်လွှားမှု၊ နှလုံးခိုင်မာခြင်း၊ လှည့်ဖြားတတ်ခြင်း၊ ဆိုးညစ်မှုနှင့် သမ္မာတရားကို အလွန်အမင်း မနှစ်မြို့ခြင်းကဲ့သို့သော သဘာဝ အနှစ်သာရများအား ပိုင်ဆိုင်ကြောင်းကို အသိအမှတ်ပြုခြင်း ဖြစ်ပေမည်။ ထိုအချိန်၌ ထိုသူသည် မိမိကိုယ်မိမိ မှန်မှန်ကန်ကန် အကဲဖြတ်ပြီးသား ဖြစ်ပေလိမ့်မည်။ မိမိသည် အမှန်တကယ်တွင် မည်သို့သောလူသာ ဖြစ်သည် ဆိုသည်ကိုလည်း သိလာလိမ့်မည်။ သင့်ထံတွင် ဤ သရုပ်သကန်များနှင့် အခြေအနေများ ရှိကြောင်း နှုတ်အားဖြင့် ဝန်ခံခြင်း သို့မဟုတ် သာမန်ကာလျှံကာ အသိအမှတ်ပြုခြင်းမျှဖြင့် အမုန်းတရား အစစ်အမှန်ကို ဖြစ်ပေါ်စေလိမ့်မည် မဟုတ်။ ဤဖောက်ပြန်ပျက်စီးသော စိတ်သဘောထားများ၏ အနှစ်သာရမှာ စာတန်၏ ရွံရှာဖွယ်အပြုအမူ ဖြစ်ကြောင်း အသိအမှတ်ပြုခြင်းအားဖြင့်သာ လူတစ်ယောက်သည် မိမိကိုယ်မိမိ အမှန်တကယ် မုန်းတီးနိုင်လေသည်။ မိမိကိုယ်ကို မုန်းတီးခြင်း ဖြစ်သည်အထိ မိမိကိုယ်မိမိ အမှန်တကယ် သိရန်အတွက် မည်သည့် လူ့သဘာဝမျိုးကို လိုအပ်သနည်း။ လူတစ်ယောက်သည် အပြုသဘောဆောင်သော အရာများကို ချစ်ရမည်၊ သမ္မာတရားကို ချစ်ရမည်၊ တရားမျှတခြင်းနှင့် ဖြောင့်မတ်ခြင်းကို ချစ်ရမည်၊ အသိစိတ်နှင့် အသိတရား ရှိရမည်၊ သနားကြင်နာစိတ် ရှိရမည်၊ သမ္မာတရားကို လက်ခံနိုင်ပြီး၊ လက်တွေ့လုပ်ဆောင်နိုင်ရမည်။ ဤသို့သော လူများအားလုံးသည် မိမိကိုယ်မိမိ အမှန်တကယ် သိနိုင်ကြပြီး၊ မုန်းတီးနိုင်ကြလေသည်။ သမ္မာတရားကို မချစ်သကဲ့သို့ သမ္မာတရားကို လက်ခံရန် အခက်တွေ့ကြသော သူများမှာ မိမိကိုယ်မိမိ ဘယ်သောအခါမျှ သိလိမ့်မည် မဟုတ်ပေ။ ၎င်းတို့အနေဖြင့် မိမိကိုယ်ကို သိခြင်းနှင့်ပတ်သက်၍ အချို့သော စကားများကို ပြောဆိုနိုင်ကြသည့်တိုင်၊ ၎င်းတို့သည် သမ္မာတရားကို လက်တွေ့မလုပ်ဆောင်နိုင်ကြပေ။ စစ်မှန်သော ပြောင်းလဲမှုတစ်ခုခုကိုလည်း ကြုံကြရလိမ့်မည် မဟုတ်ပေ။ မိမိကိုယ်ကို သိခြင်းသည် အခက်ခဲဆုံးအလုပ်ပင် ဖြစ်သည်။ ဥပမာအားဖြင့် “ကျွန်ုပ်၏ အစွမ်းအစမှာ ညံ့ဖျင်းသည်။ ကျွန်ုပ်သည် ပင်ကိုအားဖြင့် ရှက်ကြောက်တတ်ပြီး၊ လူအများနှင့် ပတ်သက်ရမည်ကို ဝန်လေးပါသည်။ ကျွန်ုပ်သည် ကမ္ဘာပေါ်တွင် ဟန်ဆောင်မှုအကင်းဆုံး၊ သတ္တိအနည်းဆုံး လူတစ်ယောက်ပင် ဖြစ်ချင်ဖြစ်မည်။ ယင်းတို့ကြောင့် ကျွန်ုပ်သည် ဘုရားသခင်၏ ကယ်တင်ခြင်းကို လက်ခံရန် အထိုက်တန်ဆုံးလူ ဖြစ်သည်” ဟူ၍ စဉ်းစားသော အစွမ်းအစ နည်းပါးသည့် လူတစ်ယောက် ရှိကောင်းရှိနိုင်သည်။ ဤသည်မှာ စစ်မှန်သော မိမိကိုယ်ကို သိခြင်း ဖြစ်သလော။ ဤသည်တို့မှာ သမ္မာတရားကို နားမလည်သော လူတစ်ယောက်၏ စကားများ ဖြစ်သည်။ ညံ့ဖျင်းသော အစွမ်းအစ ရှိခြင်းသည် လူတစ်ယောက် အနေဖြင့် ဖောက်ပြန်ပျက်စီးသော စိတ်သဘောထား မရှိခြင်းဖြစ်သည်ဟု အလိုအလျောက် အဓိပ္ပာယ် သက်ရောက်သလော။ သူရဲဘောကြောင်သူများသည် ဖောက်ပြန်ပျက်စီးသော စိတ်သဘောထားများ မရှိကြသလော။ ၎င်းတို့သည်လည်း စာတန်ကြောင့် ဖောက်ပြန်ပျက်စီးနေခဲ့ပြီ မဟုတ်လော။ အမှန်အားဖြင့် ထိုသို့သောလူများတွင် ဆိုးညစ်၍ မာနထောင်လွှားသော စိတ်သဘောထားတစ်ခု ရှိကြသည်သာဖြစ်သည်။ ထို့ပြင် ယင်းစိတ်သဘောထားမှာ အတော်ပင် နက်နက်ရှိုင်းရှိုင်း ပုန်းကွယ်နေပြီး၊ ပုံမှန်လူတစ်ယောက်၏ စိတ်သဘောထားထက် ပို၍ ခိုင်မာစွာ အမြစ်တွယ်နေ၏။ အလွန်အမင်း ကွယ်ဝှက်နေသည်ဟု ငါ အဘယ်ကြောင့် ဆိုသနည်း။ (၎င်းတို့သည် မိမိတို့မှာ ကောင်းမွန်လိမ္မာသည်ဟု အမြဲ ထင်ကြသောကြောင့် ဖြစ်သည်။) ဟုတ်သည်။ ၎င်းတို့ကိုယ်တိုင်သည် ဤအတွေးမှားကြောင့် လှည့်စားခံရကာ၊ အထင်အမြင် မှားကုန်ကြ၏။ ယင်းကြောင့် ၎င်းတို့အနေဖြင့် သမ္မာတရားကို လက်ခံရန် မဖြစ်နိုင်ချေ။ ၎င်းတို့က မိမိတို့သည် အတော်ပင် ကောင်းမွန်ပြီးသား ဖြစ်သည်ဟု ထင်ကြပြီး၊ ဘုရားသခင်၏ တရားစီရင်မှုနှင့် သန့်စင်ခြင်းကို မလိုအပ်ကြပေ။ လူများကို တရားစီရင်ခြင်းနှင့် ၎င်းတို့၏ ဖောက်ပြန်ပျက်စီးမှုကို ဖော်ထုတ်ခြင်းနှင့်ပတ်သက်၍ ဘုရားသခင် မိန့်ဆိုသည့် ထိုနှုတ်ကပတ်တော်များ အားလုံးမှာ အခြားသူများကို ရည်ညွှန်းသည်။ မာနထောင်လွှားသော စိတ်သဘောထားတစ်ခု ရှိကြသည့် အရည်အချင်းရှိသူများ၊ ဆိုးယုတ်သောလူများ၊ အထင်အမြင်မှားစေသော အတုအယောင် ခေါင်းဆောင်များနှင့် အန္တိခရစ်များကို ရည်ညွှန်းခြင်း ဖြစ်သည်။ ထိုနှုတ်ကပတ်တော်များမှာ ၎င်းတို့ကဲ့သို့သော လူများကို ရည်ညွှန်းခြင်းမဟုတ်။ ၎င်းတို့သည် ကောင်းမြတ်ပြီးသား ဖြစ်၏။ ၎င်းတို့၏လက်များမှာ သန့်ရှင်းစင်ကြယ်သည်။ ၎င်းတို့ကိုယ်တိုင်သည် အစွန်းအထင်း ကင်းကာ၊ အကျင့်စာရိတ္တ ပြည့်စုံကောင်းမွန်ကြသည်။ ၎င်းတို့သည် မိမိကိုယ်မိမိ ဤပုံစံအတိုင်း သတ်မှတ်သည့်အတွက်၊ ၎င်းတို့အနေဖြင့် မိမိကိုယ်ကို အမှန်တကယ် သိရန် ဖြစ်နိုင်သလော။ (မဖြစ်နိုင်ပါ။) ၎င်းတို့သည် မိမိကိုယ်မိမိ မသိနိုင်ကြပေ၊ သမ္မာတရားကိုလည်း တကယ်ပင် နားမလည်ကြပေ။ ဘုရားသခင်သည် လူများကို အဘယ်ကြောင့် တရားစီရင်၍ ပြစ်တင်ဆုံးမသည်၊ လူများကို မည်သို့ ကယ်တင်သည်၊ သို့မဟုတ် ဖောက်ပြန်ပျက်စီးသော စိတ်သဘောထားတစ်ခုအား မည်သို့ သန့်စင်စေသည်စသည့် ထိုကဲ့သို့သော သမ္မာတရားများအကြောင်းကို ၎င်းတို့ အမှန်တကယ် နားမလည်နိုင်ကြပေ။ မိမိကိုယ်မိမိ အနည်းငယ်မျှ မသိသော လူတစ်ယောက်သည် မည်သည့် သမ္မာတရားကိုမှ အသေအချာ နားမလည်ချေ။ ၎င်းတို့ ထုတ်ဖော်ပြသည့် ဤမှားယွင်းသော အမြင်များမှာ ၎င်းတို့အနေဖြင့် ကြီးကျယ်လွန်းသော၊ ရယ်စရာကောင်းသောလူများ ဖြစ်ကြောင်း ပြသလေသည်။ ၎င်းတို့၏ နားလည် သဘောပေါက်မှုမှာ ရယ်စရာကောင်း၏။ ၎င်းတို့သည် မိမိတို့၏ ကိုယ်ပိုင်ယုံကြည်မှုများကို ဘုရားသခင်အပေါ် သတ်မှတ်ပြဋ္ဌာန်းကြ၏။ ဤသည်မှာလည်း ဆိုးညစ်သော စိတ်သဘောထားတစ်ခု ဖြစ်ပေသည်။ ဆိုးညစ်မှုသည် အမျိုးသားနှင့် အမျိုးသမီးကြား ပြုမူနေထိုင်ခြင်း ကိစ္စတွင်သာ ပေါ်ထွက်သည့် စိတ်သဘောထားတစ်မျိုး မဟုတ်။ မကောင်းသော တပ်မက်မှု အနည်းငယ်မျှကို စိတ်သဘောထားဆိုင်ရာ ဆိုးညစ်မှုအဖြစ် အမည်မတပ်သင့်ပေ။ သို့သော် လူတစ်ယောက်၏ မကောင်းသော တပ်မက်မှုများမှာ ပြင်းထန်လွန်းပြီး၊ လူတကာနှင့် မကြာခဏ လိင်မှုကိစ္စ ပြုသည်၊ သို့မဟုတ် လိင်တူဆက်ဆံခြင်း ထပ်တလဲလဲ ပြုသည်ဆိုလျှင်၊ ယင်းမှာ ဆိုးညစ်ခြင်း ဖြစ်၏။ အချို့သောလူများသည် ယင်းနှစ်ခုကို မခွဲခြားနိုင်ကြပေ။ မကောင်းသော တပ်မက်မှုများကို ဆိုးညစ်မှုအဖြစ် အမြဲ အမည်တပ်ကြပြီး၊ ဆိုးညစ်မှုကို မကောင်းသော တပ်မက်မှုများနှင့် နှိုင်းကာ ရှင်းချက်ထုတ်ကြသည်။ ၎င်းတို့သည် ခွဲခြားသိမြင်မှု ကင်းမဲ့ကြ၏။ ဆိုးညစ်သော စိတ်သဘောထားတစ်ခုသည် သတိပြုမိဖို့ အခက်ခဲဆုံး ဖြစ်သည်။ လှည့်ဖြားတတ်လွန်းသော၊ ဆိုးယုတ်သော လူတစ်ယောက်၏ လုပ်ရပ်များမှာ ဆိုးညစ်ကြသည်သာ ဖြစ်၏။ ဥပမာအားဖြင့် လူအချို့သည် လိမ်ညာပြီးသည့်နောက်၊ “ကျွန်ုပ်၏ နားလည် သဘောပေါက်မှုကို ဖွင့်မပြောလျှင်၊ အခြားသူများက ကျွန်ုပ်အား မည်သို့ ထင်ကြလိမ့်မည်ဟု ဘယ်သူ သိမည်နည်း။ ကျွန်ုပ်သည် ပွင့်ပွင့်လင်းလင်း ပြောဆို၍ အနည်းငယ် မိတ်သဟာယဖွဲ့ရမည်။ ကျွန်ုပ်၏ နားလည်သဘောပေါက်မှုကို ဖွင့်ပြောပြီးသည့်အခါ အရာအားလုံး ပြေလည်သွားလိမ့်မည်။ ကျွန်ုပ်၏ ရည်ရွယ်ချက် အစစ်အမှန်များကို အခြားသူများအား သိခွင့်မပေးနိုင်ပါ။ ကျွန်ုပ်သည် လှည့်ဖြားတတ်သည်ဟုလည်း ထင်ခွင့်မပေးနိုင်ပါ” ဟူ၍ ၎င်းတို့ဘာသာ တွေးတတ်ကြသည်။ ဤသည်မှာ မည်သည့် စိတ်သဘောထား ဖြစ်သနည်း။ လှည့်ဖြားတတ်သော ပုံစံဖြင့် မိမိကိုယ်မိမိ ဖွင့်လှစ်ပြခြင်း ဖြစ်သည်၊ ဤအရာကို ဆိုးညစ်မှုဟု ခေါ်သည်။ ထို့ပြင် လိမ်ညာပြီးသည့်နောက် “ကျွန်ုပ် လိမ်ညာမိသည်ကို တစ်ယောက်ယောက်က တွေ့ရှိခဲ့သလော။ လူတစ်ဦးတစ်ယောက်သည် ကျွန်ုပ်၏ စရိုက်မှန်များကို မြင်နိုင်ခဲ့သလော” ဟူ၍ ၎င်းတို့က လေ့လာကြလိမ့်မည်။ ၎င်းတို့သည် အခြားသူများထံမှ သတင်းအချက်အလက်ကို စတင်၍ ချော့မော့အရယူကာ၊ ယင်းတို့ကို စူးစမ်းကြည့်ကြ၏။ ဤသည်မှာလည်း ဆိုးညစ်ပေသည်။ ဆိုးညစ်သော စိတ်သဘောထားတစ်ခုကို သတိပြုမိရန် မလွယ်ကူချေ။ အထူးတလည် ဆိုးယုတ်၍ လှည့်ဖြားတတ်သော နည်းလမ်းဖြင့် အမှုကိစ္စများကို လုပ်ဆောင်ပြီး၊ ယင်းတို့ကို အခြားသူများ အလွယ်တကူ မရိပ်စားမိစေရန် ပြုလုပ်သောသူသည် ဆိုးညစ်ပေသည်။ မိမိ၏ ရည်မှန်းချက်များ အောင်မြင်စေရန် လျှို့ဝှက်ကြံစည် လုပ်ဆောင်သော မည်သူမဆိုသည် ဆိုးညစ်၏။ ကောင်းမှုပြုလုပ်သော အသွင်ကို ဆောင်ကာ၊ မကောင်းသော အရာများကို ပြုလုပ်ခြင်းဖြင့် လူများကို လှည့်ဖြားပြီး၊ အခြားသူများအား မိမိအတွက် အစေခံစေသောသူမှာ အဆိုးတကာ့ အဆိုးညစ်ဆုံး ဖြစ်ပေသည်။ အဆင်းနီသော နဂါးကြီးသည် အဆိုးညစ်ဆုံး ဖြစ်၏။ စာတန်သည် အဆိုးညစ်ဆုံး ဖြစ်၏။ နတ်ဆိုးမင်းများသည် အဆိုးညစ်ဆုံး ဖြစ်၏။ နတ်ဆိုးများ အားလုံးမှာ ဆိုးညစ်ကြပေသည်။

စိတ်သဘောထား ပြောင်းလဲမှုကို အားထုတ်ရန်အတွက် လူတစ်ယောက်သည် မိမိ၏ ကိုယ်ပိုင် ဖောက်ပြန်ပျက်စီးသော စိတ်သဘောထားကို ပထမဦးစွာ သတိပြုနိုင်ရမည်။ မိမိကိုယ်ကို အမှန်တကယ် သိခြင်းတွင် မိမိ၏ ဖောက်ပြန်ပျက်စီးမှု အနှစ်သာရကို ရိပ်စားမိခြင်းနှင့် စေ့စေ့စပ်စပ် စိစစ်ခြင်းတို့အပြင်၊ ဖောက်ပြန်ပျက်စီးသော စိတ်သဘောထားတစ်ခုကြောင့် ဖြစ်ပေါ်သည့် အမျိုးမျိုးသော အခြေအနေများကို သတိပြုခြင်းလည်း ပါဝင်သည်။ လူတစ်ဦး တစ်ယောက်သည် မိမိ၏ကိုယ်ပိုင် အကျင့်ပျက် အခြေအနေများနှင့် အကျင့်ပျက် စိတ်သဘောထားကို ရှင်းရှင်းလင်းလင်း နားလည်သည့် အချိန်မှသာ၊ ထိုသူသည် မိမိ၏ဇာတိကို မုန်းတီးတတ်ပြီး စာတန်ကိုလည်း မုန်းတီးနိုင်လေသည်။ ယင်းအချိန်မှသာ စိတ်သဘောထား ပြောင်းလဲမှုကို ဖြစ်ပေါ်စေသည်။ အကယ်၍ ထိုသူသည် ဤအခြေအနေများကို သတိမပြုမိနိုင်သကဲ့သို့ ယင်းတို့ကို ဆက်စပ်ကြည့်ပြီး မိမိကိုယ်မိမိ ချိန်ညှိနိုင်ခြင်း မရှိလျှင်၊ ထိုသူ၏ စိတ်သဘောထားမှာ ပြောင်းလဲနိုင်သလော။ မပြောင်းလဲနိုင်ချေ။ စိတ်သဘောထား ပြောင်းလဲမှုမှာ လူတစ်ယောက်သည် မိမိ၏ ဖောက်ပြန်ပျက်စီးသော စိတ်သဘောထားမှ ထွက်ပေါ်သည့် အမျိုးမျိုးသော အခြေအနေများကို သတိပြုရန် လိုအပ်သည်။ ထိုသူသည် မိမိ၏ ဖောက်ပြန်ပျက်စီးသော စိတ်သဘောထားဖြင့် ဘောင်ခတ် မခံရခြင်း၊ သမ္မာတရားအား လက်တွေ့လုပ်ဆောင်ခြင်း အဆင့်တစ်ခုကို ရောက်ရှိရမည်။ ထိုအခါမှသာ ထိုသူ၏ စိတ်သဘောထားသည် စတင် ပြောင်းလဲနိုင်၏။ အကယ်၍ ထိုသူသည် မိမိ၏ ဖောက်ပြန်ပျက်စီးသော အခြေအနေများ၏ ဇာစ်မြစ်ကို သတိမပြုမိနိုင်ဘဲ၊ မိမိ နားလည်သော စကားများနှင့် အယူဝါဒများအတိုင်း မိမိကိုယ်မိမိ ချုပ်ထိန်းခြင်းသာ ရှိသည်ဆိုလျှင်၊ ထိုသူမှာ ကောင်းသော အပြုအမူအချို့ ရှိပြီး အပြင်ပန်းတွင် အနည်းငယ် ပြောင်းလဲသည့်တိုင်၊ ယင်းကို စိတ်သဘောထား ပြောင်းလဲခြင်းအဖြစ် မယူဆနိုင်ချေ။ ယင်းကို စိတ်သဘောထား ပြောင်းလဲခြင်းအဖြစ် မယူဆနိုင်သည့်အတွက်၊ မိမိတို့၏ တာဝန်ကို ထမ်းဆောင်သည့် အချိန်ကာလတစ်လျှောက်လုံး လူအများစု ပါဝင်ကြသည့် အခန်းကဏ္ဍမှာ အဘယ်နည်း။ အလုပ်လုပ်ပေးသူတစ်ယောက်၏ အခန်းကဏ္ဍ ဖြစ်သည်။ ၎င်းတို့သည် မိမိတို့ဘာသာ အားထုတ်ကြိုးပမ်းပြီး အလုပ်တာဝန်များနှင့် မအားမလပ် ဖြစ်ရုံမျှသာ ဖြစ်ကြသည်။ ၎င်းတို့သည် ၎င်းတို့၏ တာဝန်ကိုပါ ထမ်းဆောင်နေသော်လည်း၊ အချိန်အများစု၌ အမှုကိစ္စများ ပြီးစီးခြင်းကိုသာ အာရုံစိုက်ကြ၏။ သမ္မာတရားကို ရှာဖွေခြင်း မရှိဘဲ၊ အားထုတ်နေခြင်းသာ ဖြစ်သည်။ တစ်ခါတစ်ရံတွင် ၎င်းတို့ စိတ်ကောင်း ဝင်နေသည့်အခါ သာမန်ထက်ပို၍ ကြိုးစား အားထုတ်ကြလိမ့်မည်။ တစ်ခါတစ်ရံ ၎င်းတို့ စိတ်ပျက်နေသည့်အခါ အနည်းငယ် တွန့်ဆုတ်ကြလိမ့်မည်။ သို့သော် ယင်းနောက်တွင် ၎င်းတို့သည် မိမိကိုယ်မိမိ ဆန်းစစ်ကြပြီး နောင်တ ရကြလိမ့်မည်။ ထိုသို့ဖြင့် ၎င်းတို့သည် ထပ်မံ၍ ပိုမို ကြိုးစား အားထုတ်ကြမည် ဖြစ်ပြီး၊ ဤသည်ကို နောင်တတရားအဖြစ် ယုံကြည်ကြလေသည်။ အမှန်တကယ်တွင် ဤသည်မှာ စစ်မှန်သော ပြောင်းလဲမှု မဟုတ်၊ စစ်မှန်သော နောင်တလည်း မဟုတ်ပေ။ စစ်မှန်သော နောင်တသည် မိမိကိုယ်ကို သိခြင်းနှင့် အစပြုလေသည်။ ယင်းသည် အပြုအမူ အပြောင်းအလဲတစ်ခုဖြင့် စတင်၏။ လူတစ်ယောက်၏ အပြုအမူ ပြောင်းလဲပြီး၊ ထိုသူသည် မိမိ၏ဇာတိကို ပုန်ကန်နိုင်လျှင်၊ သမ္မာတရားကို လက်တွေ့ လုပ်ဆောင်ပြီး အပြုအမူအရ စည်းမျဉ်းများနှင့် လျော်ညီသည်ဟု ထင်ရသည်ဆိုလျှင်၊ ဤသည်မှာ စစ်မှန်သော နောင်တရခြင်း ရှိခဲ့ပြီဟူသော အဓိပ္ပာယ် ဖြစ်သည်။ ထို့နောက် တဖြည်းဖြည်းဖြင့် ထိုသူသည် သမ္မာတရားနှင့် လုံးလုံး ကိုက်ညီကာ၊ စည်းမျဉ်းများနှင့်အညီ ပြောဆို လုပ်ဆောင်နိုင်ခြင်း အဆင့်ကို ရောက်ရှိလေသည်။ ဤသည်မှာ အသက် စိတ်သဘောထားတွင် ပြောင်းလဲမှုတစ်ခု စတင်ချိန် ဖြစ်သည်။ သင်တို့သည် ယခု သင်တို့၏ အတွေ့အကြုံတွင် မည်သည့် အဆင့်ကို ရောက်ရှိခဲ့ကြပြီနည်း။ (ကျွန်ုပ်သည် အပြင်ပန်းအားဖြင့် ကောင်းသော အပြုအမူအချို့ ရှိပါသည်။) ဤသည်မှာ အားထုတ်ခြင်း ကာလအပိုင်းအခြားတွင် ရှိနေသေး၏။ လူအချို့သည် အနည်းငယ် အားထုတ်ကြပြီးနောက်၊ ၎င်းတို့အနေဖြင့် ထည့်ဝင်မှုတစ်ခု ပြုခဲ့ကြပြီ၊ ဘုရားသခင်၏ ကောင်းချီးများနှင့် ၎င်းတို့ ထိုက်တန်သည်ဟု ထင်ကြသည်။ စိတ်အတွင်း၌လည်း ၎င်းတို့က “ဘုရားသခင်သည် ဤအရာကို မည်သို့ ထင်မြင်သနည်း။ ကျွန်ုပ်သည် ကြီးကြီးမားမား ကြိုးစားအားထုတ်ခဲ့ပြီး၊ ဆင်းရဲဒုက္ခများစွာကိုလည်း ကြံ့ကြံ့ခံခဲ့ပြီ။ ကျွန်ုပ်သည် ကောင်းကင်နိုင်ငံတော်သို့ ဝင်ရောက်နိုင်သလော” ဟူ၍ အမြဲ တွေးတောကြသည်။ အဓိကအကြောင်းအရာကိုသာ အမြဲ ကြိုးစားနေခြင်း ဖြစ်သည်။ ဤသည်မှာ မည်သည့် စိတ်သဘောထား ဖြစ်သနည်း။ လှည့်ဖြားခြင်း၊ ဆိုးညစ်ခြင်းနှင့် မာနထောင်လွှားခြင်း ဖြစ်သည်။ ထို့အပြင် သမ္မာတရားကို အနည်းငယ်မျှ လက်ခံခြင်း မရှိဘဲ ဘုရားသခင်ကို ယုံကြည်နေပြီး၊ အနည်းငယ် အားထုတ်ခြင်းမှတစ်ဆင့် ကောင်းချီးများ ရရှိရန် မျှော်လင့်နေခြင်း ဖြစ်သည်။ ဤနေရာတွင် နှလုံးခိုင်မာသော စိတ်သဘောထားတစ်ခု ရှိနေသည် မဟုတ်လော။ အဆင့်အတန်း၏ အကျိုးအမြတ်များကိုလည်း လုံးဝ မစွန့်လွှတ်ကြချေ၊ ဤသည်မှာလည်း စိတ်နှလုံးခိုင်မာခြင်း မဟုတ်လော။ “ကျွန်ုပ်သည် ဤတာဝန်ကို ထမ်းဆောင်ရင်း ဆင်းရဲဒုက္ခ ကြုံခဲ့ရသည်ကို ဘုရားသခင်က အမှတ်ရမည်လော။ ကိုယ်တော်သည် ကျွန်ုပ်အား ကောင်းချီးအချို့ ပေးမည်လော” ဟူ၍ ၎င်းတို့သည် အမြဲတစေ ပူပန်နေကြ၏။ ၎င်းတို့၏ စိတ်အတွင်း၌ ဤတွက်ချက်မှုများကို အမြဲတမ်း ပြုလုပ်နေကြ၏။ အပြင်ပန်းအားဖြင့် ၎င်းတို့သည် အပေးအယူများ ပြုလုပ်နေသည်ဟု ထင်ရလေသည်။ သို့သော် အမှန်တကယ်တွင် ဤနေရာ၌ ဖောက်ပြန်ပျက်စီးသော စိတ်သဘောထား အမျိုးအစား အချို့ ရှိနေခြင်း ဖြစ်သည်။ ဘုရားသခင်နှင့် အပေးအယူတစ်ခု ပြုလုပ်ရန် အမြဲ ဆန္ဒရှိနေခြင်း၊ ဘုရားသခင်ကို ယုံကြည်ခြင်းထံမှ ကောင်းချီးများကို အမြဲ ရရှိလိုခြင်း၊ အမြဲပင် အသာစီးရလိုကာ ဆုံးရှုံးမှုများကို မခံစားလိုခြင်း၊ ကလိမ်ကကျစ်ကျပြီး လျှို့ဝှက်သော နည်းလမ်းများကို အမြဲတစေ အသုံးပြုခြင်းတို့ ဖြစ်သည်။ ဤသည်မှာ ဆိုးညစ်သော စိတ်သဘောထားတစ်ခု၏ စိုးမိုးခြယ်လှယ်မှုကို ခံနေရခြင်း ဖြစ်သည်။ ထိုသို့သော လူတစ်ယောက်သည် မိမိ၏ တာဝန်များကို ထမ်းဆောင်ရာတွင် အနည်းငယ် ကြိုးစားအားထုတ်မှု ပြုသည့်အခါတိုင်း၊ “ကျွန်ုပ် ပြုလုပ်နေသော ကြိုးစား အားထုတ်မှု အားလုံးအတွက် ကျွန်ုပ်သည် ကောင်းချီးများ ရရှိမည်လော။ ဘုရားသခင်ကို ယုံကြည်ရန်အတွက် များစွာ ဆင်းရဲဒုက္ခခံပြီးသည့်နောက်တွင် ကျွန်ုပ်သည် ကောင်းကင်နိုင်ငံတော်သို့ ဝင်ရောက်နိုင်မည်လော။ ကျွန်ုပ်၏တာဝန်ကို ထမ်းဆောင်ရန် အရာအားလုံးကို စွန့်လွှတ်ခြင်းအတွက် ဘုရားသခင်သည် ကျွန်ုပ်အား ချီးကျူးမည်လော။ ဘုရားသခင်သည် ကျွန်ုပ်ကို ထောက်ခံသလော၊ မထောက်ခံသလော” ဟူ၍ သိချင်၏။ ထိုသို့သော လူများသည် ဤမေးခွန်းများကို တစ်နေကုန် တွေးတောကြ၏။ တစ်ရက်တာမျှ အဖြေရှာ၍ မရနိုင်ကြလျှင်၊ ၎င်းတို့သည် ထိုတစ်ရက်လုံးလုံး ဘဝင်မကျ ဖြစ်လာကြလိမ့်မည်။ ၎င်းတို့၏ တာဝန်များကို ထမ်းဆောင်ရန် သို့မဟုတ် အဖိုးအခ ပေးရန် ဆန္ဒမရှိကြဘဲ၊ သမ္မာတရားကို လိုက်စားရန်လည်း ပို၍ပင် စိတ်ဆန္ဒမရှိ ဖြစ်ကြလေသည်။ ဤအရေးကိစ္စများ၏ အမြဲတစေ ဘောင်ခတ် ပိတ်ဆို့ခြင်းကို ခံရသောကြောင့် ၎င်းတို့တွင် စစ်မှန်သော ယုံကြည်မှုဟူသည် မရှိချေ။ ၎င်းတို့သည် ဘုရားသခင်၏ ကတိတော်များ စစ်မှန်ကြောင်းကို မယုံကြည်ကြပေ။ သမ္မာတရား လိုက်စားခြင်းသည် ဘုရားသခင်၏ ကောင်းချီးများအား ဧကန်မုချ ရရှိစေလိမ့်မည် ဆိုသည်ကို ၎င်းတို့ မယုံကြည်ကြပေ။ ၎င်းတို့၏ စိတ်နှလုံးတွင် သမ္မာတရားကို မနှစ်မြို့ကြပေ။ ၎င်းတို့သည် သမ္မာတရားကို လိုက်စားချင်သည့်တိုင်၊ ၎င်းတို့ထံ၌ ယင်းအတွက် အင်အား ချို့တဲ့ကြ၏။ ထို့ကြောင့် ၎င်းတို့တွင် သန့်ရှင်းသော ဝိညာဉ်တော်၏ ဉာဏ်ပွင့်စေခြင်းနှင့် အလင်းပေးခြင်း မရှိကြပေ။ ၎င်းတို့သည် သမ္မာတရားကိုလည်း နားမလည်နိုင်ကြပေ။ ဤလူပုဂ္ဂိုလ်သည် မိမိတာဝန်ကို ထမ်းဆောင်နေစဉ်တွင် ပြဿနာများကို မကြာခဏ ကြုံရတတ်၏။ ထိုသို့သော လူများသည် အများအားဖြင့် အပျက်သဘောဆောင်ကာ၊ အားနည်းတတ်ကြသည်။ ၎င်းတို့သည် အခက်အခဲနှင့် ကြုံရသည့်အခါတွင် မကျေနပ်ချက်များကို ညည်းညူကြသည်။ ထို့ပြင် ၎င်းတို့အပေါ် ဘေးအန္တရာယ် ကျရောက်သည့်အခါ သို့မဟုတ် ၎င်းတို့ ဖမ်းဆီးခံရသည့် အခါ၌၊ ဘုရားသခင်သည် ၎င်းတို့ကို ကာကွယ်ပေးနေခြင်း မရှိသကဲ့သို့ ၎င်းတို့ကိုလည်း အလိုမရှိခြင်း ဖြစ်သည်ဟု သတ်မှတ်ကြသည်။ ထို့နောက် ၎င်းတို့ဘာသာ စိတ်ပျက်ခြင်း ဖြစ်ကြ၏။ ဤသည်မှာ မည်သည့် စိတ်သဘောထား ဖြစ်သနည်း။ ဤသည်မှာ ဆိုးယုတ်မှု မဟုတ်လော။ ဤလူပုဂ္ဂိုလ်သည် မကျေမချမ်း ဖြစ်သည်နှင့်တစ်ပြိုင်နက် မည်သို့ ပြုမူမည်နည်း။ သေချာပေါက် အပျက်သဘောဆောင်၍ ပျင်းရိလာလိမ့်မည်။ ထိုသို့သော လူများသည် မျှော်လင့်ချက် ကင်းမဲ့မှုဖြင့် လက်လျှော့ အရှုံးပေးကြလိမ့်မည်။ ထို့ပြင် ၎င်းတို့သည် ခေါင်းဆောင်များနှင့် အမှုဆောင်များကို ခေါင်းဆောင် အတုအယောင်များနှင့် အန္တိခရစ်များအဖြစ် မကြာခဏ စွပ်စွဲကြလိမ့်မည်။ ၎င်းတို့သည် ဘုရားသခင်ကိုပင် တိုက်ရိုက် မကျေမနပ် ပြောကောင်းပြောကြမည်ဖြစ်ပြီး သူနှင့်ပတ်သက်သည့် ဝေဖန်ချက်များလည်း ပြုလုပ်ကြပေမည်။ ဤအရာများကို ဖြစ်ပေါ်စေသည်မှာ မည်သည့်အရာ ဖြစ်သနည်း။ ၎င်းတို့သည် ဆိုးယုတ်သော စိတ်သဘောထားတစ်ခု၏ ထိန်းချုပ်မှုအောက်တွင် ရှိနေခြင်း ဖြစ်သည်။ လောကီအမြင်များနှင့် စာတန်ဆန်သော ဆင်ခြင်တွေးခေါ်မှု စနစ်နှင့်အညီ၊ ရင်းနှီးမြှုပ်နှံမှုတိုင်းအတွက် အမြတ်အစွန်းတစ်ခုရှိရမည်ဟု ၎င်းတို့က ယုံကြည်ကြ၏။ ထိုသို့သော ဆုလာဘ် မရှိလျှင်၊ ၎င်းတို့က နောက်ထပ် ရင်းနှီးမြှုပ်နှံမည် မဟုတ်ပေ။ ၎င်းတို့တွင် လက်တုံ့ပြန်သော စိတ်နေစိတ်ထားတစ်ခု ရှိပြီး၊ ၎င်းတို့၏ ဝတ္တရားများကိုလည်း လက်လျှော့ရန် ကြိုးပမ်းကြသည်။ ၎င်းတို့၏တာဝန်ကို ငြင်းပယ်ကာ၊ ဆုလာဘ်ကို တောင်းဆိုကြသည်။ ဤသည်မှာ ဆိုးယုတ်သည် မဟုတ်လော။ ဤသည်မှာ မည်သည့် အပြုအမူများတွင် ပေါလုနှင့် တူညီနေသနည်း။ (ပေါလုက သူသည် ပြေးရသောလမ်းကို အဆုံးတိုင်အောင် ပြေးခဲ့ပြီ၊ ကောင်းစွာသော တိုက်လှန်ခြင်းကိုလည်း ပြုခဲ့ပြီဖြစ်၍၊ ဖြောင့်မတ်ခြင်း သရဖူသည် သူ့အတွက် သိုမှီးထားပြီးဖြစ်မည်ဟု ယုံကြည်ခဲ့ပါသည်။) ယင်းမှာ ၎င်းတို့အနေဖြင့် ပေါလုနှင့် အတိအကျ တူညီနေပုံ ဖြစ်သည်။ သင်တို့ကိုယ်တိုင်တွင် ပေါလု၏ ဤသရုပ်သကန်များထဲမှ တစ်ခုတလေသည် ထွက်ပေါ်သလော။ သင်တို့သည် ဤကဲ့သို့သော မိမိဘာသာ နှိုင်းယှဉ်ခြင်းများကို ပြုလုပ်ကြသလော။ သင်တို့ကိုယ်သင်တို့ ဘုရားသခင်၏ နှုတ်ကပတ်တော်များနှင့် ဆက်စပ်ကြည့်ခြင်း မပြုလုပ်လျှင်၊ သင်တို့သည် မိမိကိုယ်ကို သိနိုင်လိမ့်မည် မဟုတ်ပေ။ သင်တို့၏ ဖောက်ပြန်ပျက်စီးသော စိတ်သဘောထား၏ အနှစ်သာရကို သိမြင်ခြင်းအားဖြင့်သာ မိမိကိုယ်ကို အမှန်တကယ် သိနိုင်လေသည်။ အကယ်၍ သင်သည် အပေါ်ယံဖြစ်သော အမှန်နှင့် အမှားများကိုသာ အသိအမှတ်ပြုသည်၊ သို့မဟုတ် သင်သည် နတ်ဆိုးတစ်ကောင်နှင့် စာတန် ဖြစ်ကြောင်း ဝန်ခံရုံမျှသာ ရှိသည်ဆိုလျှင်၊ ဤသည်မှာ ယေဘုယျသဘော ဆန်လွန်းပြီး အနှစ်သာရမဲ့လွန်း၏။ ယင်းမှာ အတုအယောင် လေးနက်မှု ဖြစ်သည်၊ အယောင်ဆောင်ခြင်းတစ်ခု၊ လိမ်လည်ခြင်းတစ်ခု ဖြစ်သည်။ ဤပုံစံဖြင့် မိမိကိုယ်ကို သိခြင်းအကြောင်း ပြောဆိုခြင်းသည် အယောင်ဆောင် ဝိညာဉ်ရေးရာဆန်ခြင်း ဖြစ်သည်။ ယင်းမှာ အထင်အမြင် မှားစေ၏။

လှည့်ဖြားတတ်သော လူတစ်ယောက်သည် မိမိကိုယ်ကို သိခြင်း ရရှိရန် ကြိုးပမ်းကြပုံကို သင်တို့ မြင်ဖူးကြသလော။ ၎င်းတို့သည် နတ်ဆိုးနှင့် စာတန် မည်သို့ဖြစ်ကြသည်ကို ပြောဆိုကာ မိမိတို့ကိုယ်ကို ကျိန်ဆဲလျက် တစ်ဆိတ်ကို တစ်အိတ်လုပ်ရန် ကြိုးစားကြ၏။ သို့ရာတွင် ၎င်းတို့ ပြုလုပ်ထားသည့် ဆိုးဝါးပြီး ဆိုးယုတ်သော လုပ်ဆောင်ချက်များကို မပြောဆိုကြသကဲ့သို့၊ ၎င်းတို့၏ စိတ်နှလုံးအတွင်းမှ ညစ်ညမ်းမှုနှင့် ဖောက်ပြန်ပျက်စီးမှုကိုလည်း မစိစစ်ကြချေ။ ၎င်းတို့သည် နတ်ဆိုးတစ်ကောင်နှင့် စာတန် ဖြစ်ကြောင်း၊ ၎င်းတို့သည် ဘုရားသခင်ကို ပုန်ကန်ကာ အာခံကြောင်းကိုသာ ပြောဆိုကြ၏။ မိမိတို့ကိုယ်ကို ရှုတ်ချရန်အတွက် အနှစ်မဲ့သော စကား အများအပြားနှင့် သိမ်းကျုံးဖော်ပြသော ထွက်ဆိုချက်များကို အသုံးပြုကြသည်ဖြစ်ရာ၊ “ယခု ဤသည်မှာ မိမိကိုယ်ကို အမှန်တကယ် သိသော လူတစ်ယောက် ဖြစ်ပေသည်။ ထိုသူတွင် အလွန်လေးနက်သော နားလည်သဘောပေါက်မှု ရှိပေ၏” ဟု အခြားသူများအား ခံစားစေသည်။ ၎င်းတို့သည် မည်မျှ ဝိညာဉ်ရေးရာပြည့်ဝကြောင်းကို အခြားသူများအား မြင်တွေ့စေသည်။ အခြားသူများအားလုံးက ၎င်းတို့ကို သမ္မာတရား လိုက်စားသူ တစ်ယောက်အဖြစ် အားကျကြစေရန်အလို့ငှာ ပြုလုပ်ခြင်း ဖြစ်သည်။ သို့သော် နှစ်အနည်းငယ်မျှ ဤပုံစံဖြင့် မိမိကိုယ်ကို သိပြီးသည့်နောက်တွင် ၎င်းတို့သည် စစ်မှန်စွာ နောင်တ မရကြသေးပေ။ ၎င်းတို့အနေဖြင့် သမ္မာတရားကို အမှန်တကယ် လက်တွေ့လုပ်ဆောင်သည်၊ သို့မဟုတ် အမှုကိစ္စများကို စည်းမျဉ်းများအတိုင်း လုပ်ဆောင်သည် ဆိုသော အခြေအနေ တစ်ခုခုကိုလည်း မတွေ့ရချေ။ ၎င်းတို့၏ အသက် စိတ်သဘောထားတွင် မည်သည့် ပြောင်းလဲမှုမျှ မရှိပေ။ ထိုသို့ဖြင့် ပြဿနာကို ဖော်ထုတ်ပြနေလေသည်။ ဤသည်မှာ မိမိကိုယ်ကို အစစ်အမှန် သိခြင်း မဟုတ်။ အယောင်ဆောင်ခြင်းနှင့် လိမ်လည်ခြင်း ဖြစ်သည်။ ဤလူသည် သူတော်ကောင်းယောင်ဆောင်သူတစ်ယောက် ဖြစ်၏။ လူတစ်ဦးတစ်ယောက်သည် မိမိကိုယ်ကို သိခြင်းအကြောင်းကို မည်သို့ ပြောဆိုသည်ဖြစ်စေ၊ ထိုသူ၏စကားများ မည်သို့ နားထောင်ကောင်းပုံရသည် သို့မဟုတ် ထိုသူ၏အသိ မည်မျှ လေးနက်သည်ဆိုသည်တို့ကို အာရုံမစိုက်လေနှင့်။ စောင့်ကြည့် လေ့လာရမည့် အဓိကသော့ချက်မှာ အဘယ်နည်း။ သမ္မာတရားမည်မျှ ၎င်းတို့ လက်တွေ့ လုပ်ဆောင်နိုင်သည်ဆိုသည်ကို အာရုံစိုက်လော့။ ၎င်းတို့သည် အသင်းတော်၏ အလုပ်ကို ထိန်းသိမ်းရန်အတွက် သမ္မာတရား စည်းမျဉ်းများအား လိုက်နာနိုင်ခြင်း ရှိမရှိကိုလည်း အာရုံစိုက်လော့။ လူတစ်ဦးတစ်ယောက်သည် စစ်မှန်သော ပြောင်းလဲခြင်းအား ကြုံခဲ့ရပြီလော ဆိုသည်ကို ခွဲခြားရန်အတွက် ဤအညွှန်းနှစ်ခုမှာ လုံလောက်၏။ ဤသည်မှာ လူများကို အကဲဖြတ်ခြင်းနှင့် ခွဲခြားသိမြင်ခြင်းအတွက် စည်းမျဉ်း ဖြစ်သည်။ ၎င်းတို့၏နှုတ်မှ ထွက်သည့် ကောင်းမွန်သော အရာများကို နားမထောင်လေနှင့်။ ၎င်းတို့ အမှန်တကယ် လုပ်ဆောင်သောအရာကို စောင့်ကြည့်လေ့လာလော့။ မိမိကိုယ်ကို သိခြင်းအကြောင်း ဆွေးနွေးသည့် အချိန်၌ အပြင်ပန်းအားဖြင့် ယင်းကို အလေးအနက်ထားနေသည်ဟု ထင်ရသော လူအချို့ ရှိလေသည်။ ၎င်းတို့သည် မိမိတို့ကိုယ်ကို ဖွင့်ဟကာ ဖွင့်ချပြလျက် အခြားသူများအပေါ် ထားရှိသည့် ၎င်းတို့၏ လွဲမှားသော စိတ်ကူးများ သို့မဟုတ် မှားယွင်းသော အတွေးများ တစ်ခုတလေအကြောင်းကိုပြောဆိုကြ၏။ သို့သော် ၎င်းတို့ ပြောဆိုပြီးသွားသည့်အခါ အမှန်တကယ် နောင်တမရကြသေးပေ။ ၎င်းတို့အပေါ် တစ်စုံတစ်ခု ဖြစ်ပျက်သည့်အခါ၊ သမ္မာတရားကို လက်တွေ့ လုပ်ဆောင်ခြင်း မရှိကြသေးသကဲ့သို့ စည်းမျဉ်းများကိုလည်း မလိုက်နာကြပေ။ အသင်းတော်၏အလုပ်ကို မထိန်းသိမ်းကြ သို့မဟုတ် မည်သည့် ပြောင်းလဲမှုမျှ မပြကြချေ။ ဤသို့ မိမိကိုယ်ကို သိခြင်း၊ ဖွင့်ဟခြင်းနှင့် မိတ်သဟာယဖွဲ့ခြင်းမျိုးသည် မည်သည့် အဓိပ္ပာယ်မျှ မရှိချေ။ ဤပုံစံဖြင့် မိမိကိုယ်ကို သိခြင်းမှာ အမှန်တကယ် နောင်တရခြင်း ဖြစ်သည်၊ သမ္မာတရားကို လက်တွေ့လုပ်ဆောင်ခြင်းဖြစ်သည်ဟု ဤလူစားမျိုးက တွေးထင်ခြင်း ဖြစ်နိုင်သည်။ သို့သော် နောက်ဆုံး၌ ဤသို့ နှစ်ပေါင်းများစွာ သိနားလည်ပြီးသည့်နောက်တွင် ပြောင်းလဲမှု ဟူ၍ တစ်ခုတလေမျှ မရှိချေ။ ဤပုံစံဖြင့် မိမိကိုယ်ကို သိခြင်းမှာ ဟန်ဆောင် လုပ်ပြနေခြင်းသာ မဟုတ်လော၊ လုပ်ငန်းစဉ်အတိုင်း လုပ်နေခြင်း မဟုတ်လော။ စစ်မှန်သော အကျိုးတရား မရှိချေ။ ၎င်းတို့သည် မိမိကိုယ်မိမိ လှည့်စားနေခြင်းသာ မဟုတ်လော။ တစ်ခါက ငါသည် တစ်နေရာသို့ သွားခဲ့ပြီး၊ ငါ ရောက်ရှိသည့်အခါ လူတစ်ယောက်သည် မြက်ဖြတ်စက်တစ်ခုဖြင့် မြက်ရိတ်လျက်ရှိ၏။ မြက်ဖြတ်စက်မှာ ကျယ်ကျယ်လောင်လောင် မြည်နေပြီး ဝုန်းဒိုင်းကြဲ ဆူညံလျက်ရှိသည်။ ထိုနေရာသို့ နှစ်ခါ သုံးခါမျှ သွားရောက်ခဲ့သည့် အကြိမ်တိုင်းတွင် ငါသည် ထိုအခြေအနေကိုသာ ကြုံခဲ့ရ၏။ ထို့ကြောင့် ငါက ထိုသူအား၊ “မြက်ရိတ်ရန်အတွက် သင်တို့တွင် ပုံသေ သတ်မှတ်ချိန်အချို့ မရှိသလော” ဟု မေးမြန်း၏။ ထိုသူက “ကျွန်ုပ်သည် ဘုရားသခင် ရောက်ရှိနေပြီဟု မြင်သည့်အခါမှသာ မြက်ရိတ်ပါသည်။ ယင်းမှာ ကျွန်ုပ်အတွက်လည်း မကောင်းလှပါ” ဟု ပြန်ဖြေလေသည်။ မချင့်ချိန်နိုင်သော လူများမှာ ဤအဖြစ်ကို ကြားပြီး ထိုသူသည် သူ့စိတ်တွင် ရှိသမျှကို ပြောနေခြင်းဖြစ်၍ ရိုးသားခြင်း ဖြစ်သည်ဟု ထင်ချင် ထင်ကြမည်။ ထိုသူသည် သူ၏အမှားများကို ဝန်ခံနေခြင်းဖြစ်ပြီး မိမိကိုယ်ကို သိခြင်းကို ရရှိနေသည်ဟု ထင်ကောင်း ထင်ကြမည်။ ယင်းသို့ဖြင့် ၎င်းတို့ အထင်အမြင်မှားကုန်ကြ၏။ သို့သော် သမ္မာတရားကို နားလည်သည့် လူတစ်ယောက်သည် ယင်းကို ထိုနည်းအတိုင်း မြင်မည်လော။ ဤအဖြစ်နှင့်ပတ်သက်၍ မှန်ကန်တိကျသော ရှုထောင့်အမြင်မှာ အဘယ်နည်း။ ဤအခြေအနေကို ရိပ်စားမိနိုင်သည့် သူများကမူ၊ “သင်သည် သင်၏တာဝန်ကို ထမ်းဆောင်နေစဉ်တွင် တာဝန်ယူမှု ရှိမနေပါ။ သင်သည် ဤအရာကို ဟန်ပြအတွက်သာ လုပ်နေသည်မဟုတ်လော” ဟု စဉ်းစားကြလိမ့်မည်။ သို့သော် မြက်ရိတ်သူသည် အခြားသူများက ဤနည်းအတိုင်း စဉ်းစားမည်ကို စိုးရိမ်၏။ ထို့ကြောင့် သူသည် အခြားသူများ နှုတ်ပိတ်စေရန်အတွက် လက်ဦးမှုရယူကာ ထိုနည်းအတိုင်း ပြောဆိုလေသည်။ ဤသည်မှာ အတော် လိမ္မာပါးနပ်သည့် နှုတ်မှုပင် မဟုတ်လော။ (ဟုတ်ပါသည်။) အမှန်တကယ်တွင် သူသည် သင့်အား လက်ဦးမှုရယူ၍ အထင်အမြင်မှားစေရန်၊ သင့်အနေဖြင့် သူ့အား အတော် ဖြောင့်မတ် ရိုးသားသည်၊ ပွင့်ပွင့်လင်းလင်း ပြောဆိုတတ်ကာ မိမိ၏ အမှားများကို ဝန်ခံနိုင်သည်ဟု ထင်မြင်စေရန်အလို့ငှာ ဤအခြေအနေအား မည်သို့ ဖြေရှင်းမည်ကို ဟိုယခင်ကတည်းကပင် အဖြေရှာထားခဲ့ပြီးဖြစ်၏။ ထိုသူ စဉ်းစားနေသည်မှာ “ကျွန်ုပ်သည် သမ္မာတရားကို နားလည်သည်။ သင့်အနေဖြင့် ကျွန်ုပ်အား ပြောပြနေရန် မလိုပေ။ ကျွန်ုပ်ကသာ အဦးဆုံး ဝန်ခံလိုက်မည်။ ကျွန်ုပ်၏ ပါးနပ်သော အဆင့်ဆင့်ပြောဆိုမှုအား သင် မည်သို့ ချေပနိုင်မည်ကို ကြည့်ကြစို့။ ကျွန်ုပ် ပြုလုပ်မည်မှာ ဤမျှသာ ဖြစ်သည်။ သင်သည် ကျွန်ုပ်အား မည်သို့များ ပြုလုပ်နိုင်မည်နည်း” ဟူ၍ ဖြစ်သည်။ ဤနေရာတွင် မည်သည့် စိတ်သဘောထားများ ရှိနေသနည်း။ ပထမဦးဆုံး သူသည် အရာအားလုံးကို နားလည်၏။ အမှားတစ်ခုကို ပြုလုပ်သည့်အခါ သူသည် နောင်တရရန် သိလေသည်။ ဤသည်မှာ အခြားသူများအား သူ့အပေါ်တွင် ထားရှိစေသည့် ထင်မြင်ချက် ဖြစ်သည်။ အတွေးမှားတစ်ခုကို ဖန်တီးရန်၊ သူ့အား အခြားသူများက အထင်ကြီး လေးစားရန်အတွက် အယောင်ဆောင်မှုများနှင့် မုသားများကို အသုံးပြုခြင်း ဖြစ်သည်။ သူသည် ပြောင်မြောက်လှစွာ အပိုင်ကြံတတ်၏။ သူ၏ စကားများကအခြားသူများကို မည်မျှအထိ အထင်အမြင်မှားစေလိမ့်မည်၊ ၎င်းတို့၏ တုံ့ပြန်ချက်များမှာ မည်သို့ ရှိလိမ့်မည် ဆိုသည်တို့ကို သူသိလေသည်။ သူသည် ဤအရာအားလုံးကို ကြိုတင်၍ အကဲဖြတ်ထား၏။ ဤသည်မှာ မည်သည့် စိတ်သဘောထား ဖြစ်သနည်း။ ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ထို့အပြင် သူသည် ဤအရာများကို ပြောနိုင်ခြင်းက ဤအကြောင်းကို ယခုအချိန်မှသာ သဘောပေါက်ခြင်း မဟုတ်ဘဲ ဤနည်းအတိုင်း ပြုမူခြင်းသည် ဝတ်ကျေတမ်းကျေ လုပ်ခြင်း ဖြစ်ကြောင်း၊ ယခုတွင် ဤအရာကို သူ လုပ်ဆောင်မနေသင့်ကြောင်း၊ ထိုသို့သော အပြင်ပန်း အသွင်တစ်ခုဖြင့် ဟန်ဆောင်မနေသင့်ကြောင်း၊ မိမိ၏ ကိုယ်ပိုင် ဂုဏ်မာနအတွက် လုပ်ဆောင်မနေသင့်ကြောင်းတို့ကို သူသည် အချိန်ကြာမြင့်စွာကတည်းက သိထားခဲ့ပြီးပြီ ဖြစ်သည်ကို သက်သေပြသည်။ သို့ဖြစ်လျှင် သူသည် အဘယ်ကြောင့် လုပ်ဆောင်နေသေးသနည်း။ ဤသည်မှာ စိတ်နှလုံးခိုင်မာခြင်း မဟုတ်လော။ ဟန်လုပ်ခြင်း၊ စိတ်နှလုံးခိုင်မာခြင်းနှင့် ကောက်ကျစ်ဆိုးယုတ်မှုလည်း ရှိနေလေသည်။ သင်တို့သည် ယင်းတို့ကို ခွဲခြားသိမြင်နိုင်သလော။ လူအချို့သည် အခြားသူများကိုသာ ခွဲခြားသိမြင်နိုင်ကြပြီး၊ မိမိတို့ကိုယ်ကို မသိမြင်နိုင်ကြပေ။ ဤသည်မှာ အဘယ်ကြောင့်နည်း။ လူတစ်ယောက်သည် မိမိကိုယ်မိမိ အမှန်တကယ် သိမြင်နိုင်လျှင်၊ ထိုနည်းတူစွာ အခြားသူများကိုလည်း ခွဲခြားသိမြင်နိုင်သည်။ အခြားသူများကိုသာ ခွဲခြား သိမြင်နိုင်ပြီး မိမိကိုယ်မိမိ မသိမြင်နိုင်လျှင်၊ ယင်းမှာ ၎င်း၏ စိတ်သဘောထားနှင့် စရိုက်လက္ခဏာတွင် ပြဿနာတစ်ခုရှိနေသည့် သဘောဖြစ်သည်။ အခြားသူများအား သမ္မာတရားနှင့် ယှဉ်ကြည့်ခြင်းရှိသော်လည်း၊ မိမိကိုယ်တိုင်ကို မယှဉ်ကြည့်ခြင်းဖြစ်သည်။ ဤသည်ကား သမ္မာတရားကို လက်ခံသူတစ်ယောက် ဖြစ်ဖို့ရန် မဆိုထားနှင့်၊ သမ္မာတရားကို ချစ်သော လူတစ်ယောက်ပင် မဟုတ်သည်မှာ သေချာ၏။

လူတစ်ယောက်သည် မိမိ၏ ဖောက်ပြန်ပျက်စီးမှုက မည်မျှ ဆိုးဝါးသော ပြဿနာတစ်ခု ဖြစ်ကြောင်း ဖော်ထုတ်နိုင်သည် ဆိုလျှင်၊ ယင်းမှာ ကောင်းသော အရာတစ်ခုလော သို့မဟုတ် ဆိုးသော အရာတစ်ခုလော။ ကောင်းသောအရာတစ်ခု ဖြစ်သည်။ သင်သည် သင်၏ ဖောက်ပြန်ပျက်စီးမှုကို ပို၍ ဖော်ထုတ်နိုင်ပြီး၊ ယင်းကို ပို၍ မှန်ကန်တိကျစွာ နားလည်နိုင်ကာ သင်၏ ကိုယ်ပိုင် အနှစ်သာရကို ပို၍ အသိအမှတ်ပြုနိုင်လေ၊ သင်သည် ပို၍ ကယ်တင်ခံရနိုင်လေဖြစ်လိမ့်မည်ဖြစ်ပြီး၊ ကယ်တင်ခြင်းကို ရရှိခြင်းနှင့်လည်း ပို၍ နီးကပ်လာလေ ဖြစ်လိမ့်မည်။ သင်သည် မိမိမှာ ကောင်းမွန်ပြီး အဆင်ပြေသည်ဟု အမြဲ ယုံကြည်လျက်၊ မိမိ၏ ပြဿနာများကို ဖော်ထုတ်ရန် ပို၍ မစွမ်းဆောင်နိုင်လေ၊ သင်သည် ကယ်တင်ခြင်းလမ်းကြောင်းမှ ပို၍ ဝေးကွာလေ ဖြစ်သည်။ သင်သည် ဘေးအန္တရာယ် များစွာ ရှိနေဆဲဖြစ်၏။ မိမိ၏တာဝန်ကို မည်သို့ ကောင်းမွန်စွာ ထမ်းဆောင်ပုံ၊ သမ္မာတရားကို ၎င်းတို့ မိတ်သဟာယဖွဲ့နိုင်စွမ်းနှင့် သမ္မာတရားအား လက်တွေ့လုပ်ဆောင်နိုင်စွမ်းတို့ကို အစဉ်အမြဲ ကြွားဝါနေသည့် လူတစ်ယောက်အား သင်သည် မြင်လျှင်၊ ဤသည်မှာ ထိုလူ၏ ဝိညာဉ်ရင့်သန်မှု အလွန်နည်းပါးကြောင်း သက်သေပြခြင်း ဖြစ်သည်။ ထိုလူသည် ကလေးဆန်ပြီး သူ၏ အသက်တာသည် ရင့်ကျက်မှု မရှိချေ။ မည်သည့် လူစားမျိုးသည် ကယ်တင်ခြင်းကို ရရှိခြင်းအတွက် ပို၍ မျှော်လင့်ချက် ရှိကာ၊ ကယ်တင်ခံရခြင်း လမ်းကြောင်းကို စတင်နိုင်သနည်း။ မိမိ၏ ဖောက်ပြန်ပျက်စီးသော စိတ်သဘောထားကို အမှန်တကယ် အသိအမှတ်ပြုသည့် လူစားမျိုးပင် ဖြစ်သည်။ ထိုသူသည် ယင်းစိတ်သဘောထားကို ပို၍ နက်နက်နဲနဲ နားလည်လေ၊ ကယ်တင်ခံရခြင်းနှင့် ပို၍ နီးကပ်လေ ဖြစ်သည်။ မိမိ၏ ဖောက်ပြန်ပျက်စီးသော စိတ်သဘောထားများ အားလုံးက စာတန်ဆန်သော သဘာဝမှ ပေါ်ပေါက်သည်ကို နားလည်ခြင်း၊ မိမိတို့တွင် အသိတရား သို့မဟုတ် အသိစိတ် လုံးဝ မရှိကြောင်း၊ မည်သည့် သမ္မာတရားကိုမျှ လက်တွေ့ မလုပ်ဆောင်နိုင်ကြောင်း၊ မိမိတို့သည် ဖောက်ပြန်ပျက်စီးသော စိတ်သဘောထား တစ်ခုတည်းဖြင့်သာ ရှင်သန်နေထိုင်ကြပြီး၊ လူ့သဘာဝဟူ၍ လုံးဝ မရှိကြောင်း၊ မိမိတို့သည် အသက်ရှင်နေသော နတ်ဆိုးတစ်ကောင်နှင့် အသက်ရှင်နေသော စာတန်တစ်ယောက် ဖြစ်ကြောင်းတို့ကို မြင်ခြင်းပင်ဖြစ်သည်။ ဤသည်မှာ မိမိကိုယ်တိုင်၏ ဖောက်ပြန်ပျက်စီးမှု အနှစ်သာရကို အမှန်တကယ် သိကျွမ်းခြင်း ဖြစ်သည်။ ဤပုံစံအတိုင်း နားလည်သဘောပေါက်ခြင်းသည် ထိုပြဿနာအား အတော်ပင် ဆိုးရွားသည်ဟု ထင်ရစေ၏၊ သို့သော် ဤသည်မှာ ကောင်းသော အရာတစ်ခုလော၊ သို့မဟုတ် ဆိုးသော အရာတစ်ခုလော။ (ကောင်းသော အရာတစ်ခု ဖြစ်ပါသည်။) ကောင်းသော အရာတစ်ခု ဖြစ်သော်လည်း၊ လူအချို့မှာ ၎င်းတို့၏ နတ်ဆိုးဆန်သော၊ စာတန်ဆန်သော ဘက်ခြမ်းကို မြင်ကြသည့်အခါ အပျက်သဘောဆောင်လာကြသည်။ “ယခုတော့ ငါဇာတ်သိမ်းလေပြီ။ ဘုရားသခင်သည် ငါ့ကိုအလိုမရှိပေ။ ငါ့ကို ငရဲသို့ ဧကန်မုချ ပို့ပေလိမ့်မည်။ ငါသည် ဘုရားသခင်၏ ကယ်တင်ခြင်းခံရဖို့ရန် လုံးဝ မဖြစ်နိုင်ပေ”ဟု စဉ်းစားနေကြလေသည်။ ဤသည်မှာ ဖြစ်ပျက်တတ်သော အရာတစ်ခုလော။ ငါ့ကို ပြောလော့၊ မိမိကိုယ်မိမိ ပို၍ နားလည်လေ ပို၍ အပျက်သဘော ဆောင်လာလေ ဖြစ်ကြသည့် လူများ ရှိကြသလော။ “ငါသည် လုံးလုံး ပျက်ကိန်းဆိုက်လေပြီ။ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းတို့မှာ ငါ့အပေါ် ကျရောက်လေပြီ။ ဤသည်မှာ အပြစ်ဒဏ်ပေးခြင်း၊ ဒဏ်ခတ်ခံရခြင်း ဖြစ်သည်။ ဘုရားသခင်သည် ငါ့ကိုအလိုမရှိပေ။ ငါသည် ကယ်တင်ခံရမည့် မျှော်လင့်ချက် မရှိပေ” ဟူ၍ ၎င်းတို့က စဉ်းစားကြ၏။ လူများတွင် ဤသို့ လွဲမှားသည့် အတွေးအမြင်များ ရှိကြသလော။ (ရှိကြပါသည်။) အမှန်အားဖြင့် လူတစ်ယောက်သည် မိမိ၏ မျှော်လင့်ချက်မဲ့ခြင်းကို ပို၍ အသိအမှတ် ပြုလေ၊ ထိုသူအတွက် ပို၍ မျှော်လင့်ချက် ရှိလေ ဖြစ်သည်။ အပျက်သဘော မဆောင်နှင့်၊ လက်မလျှော့လေနှင့်။ မိမိကိုယ်ကို သိခြင်းသည် ကောင်းသော အရာတစ်ခု ဖြစ်၏။ ယင်းမှာ ကယ်တင်ခြင်းကို ရရှိခြင်းဆီသို့ ဦးတည်သော ပဓာနကျသည့် လမ်းကြောင်းတစ်ခု ဖြစ်သည်။ အကယ်၍ လူတစ်ယောက်သည် ကဏ္ဍအမျိုးမျိုးတွင် မိမိကိုယ်တိုင်၏ ဖောက်ပြန်ပျက်စီးသော စိတ်သဘောထားကိုလည်းကောင်း၊ ဘုရားသခင်အား ၎င်းတို့၏ အာခံခြင်း အနှစ်သာရကိုလည်းကောင်း လုံးလုံး သတိမမူမိလျှင်၊ ပြောင်းလဲခြင်းအတွက်လည်း စီစဉ်ခြင်းပင် မရှိလျှင်၊ ဤသည်မှာ ပြဿနာတစ်ခု ဖြစ်ပေသည်။ ဤလူစားမျိုးသည် ထုံအ၏၊ ၎င်းတို့သည် လူသေဖြစ်သည်။ လူသေတစ်ဦးအား အသက်ပြန်ရှင်စေရန် လွယ်ကူသလော။ ၎င်းတို့သည် သေဆုံးပြီးသားဖြစ်သောကြောင့်၊ ၎င်းတို့အား အသက်ပြန်ရှင်စေခြင်းမှာ မလွယ်ကူချေ။

ဘုရားသခင်သည် နောင်တရခြင်းအတွက် အခွင့်အရေးများကို မည်သည့် လူစားမျိုးအား ပေးနေဆဲဖြစ်သနည်း။ မည်သည့် လူစားမျိုးသည် ကယ်တင်ခံရမည့် မျှော်လင့်ချက် ရှိနေသေးသနည်း။ ဤလူများသည် မည်သည့် သရုပ်သကန်များ ပြသသင့်သနည်း။ ပထမဦးစွာ ၎င်းတို့တွင် အသိတရားရှိသော စိတ်တစ်ခု ရှိရမည်။ ၎င်းတို့အပေါ် မည်သည့်အရာ ကျရောက်သည်ဖြစ်စေ၊ ၎င်းတို့အား ကယ်တင်ရန် လုပ်ဆောင်နေသူမှာ ဘုရားသခင် ဖြစ်သည်ဟု မိမိတို့ စိတ်နှလုံးများတွင် နားလည်ကာ၊ ထိုအရာကို ဘုရားသခင်ထံမှ ခံယူနိုင်ကြသည်။ ၎င်းတို့က “ကျွန်ုပ်သည် ဘုရားသခင်၏ ရည်ရွယ်ချက်များကို နားမလည်သကဲ့သို့ အဘယ်ကြောင့် ကျွန်ုပ်ထံ ဤအမှုအရာမျိုး ဖြစ်ပျက်သည်ကိုလည်း နားမလည်ပါ။ သို့သော် ဘုရားသခင်သည် ကျွန်ုပ်ကို ကယ်တင်ရန် လုပ်ဆောင်နေခြင်း ဖြစ်သည်ဟု ကျွန်ုပ် ယုံကြည်သည်။ ကျွန်ုပ်သည် သူ့ကို ပုန်ကန်၍ မဖြစ်ပါ၊ သူ၏စိတ်နှလုံးကို ထိခိုက်စေ၍ မဖြစ်ပါ။ ကျွန်ုပ်သည် မိမိကိုယ်မိမိ ဆန့်ကျင်တွန်းလှန်ပြီး ကျိုးနွံနာခံရပေမည်” ဟု ဆိုကြလိမ့်မည်။ ၎င်းတို့တွင် ဤအသိတရားရှိကြ၏။ ထို့အပြင် အသိစိတ်အရ၊ ၎င်းတို့က၊ “ဘုရားသခင်မှာ ဖန်ဆင်းရှင် ဖြစ်သည်။ ကျွန်ုပ်သည် ဖန်ဆင်းခံတစ်ဦး ဖြစ်သည်။ ဘုရားသခင် ပြုလုပ်သည့် မည်သည့်အရာမဆို မှန်ကန်၏။ ဘုရားသခင်သည် ကျွန်ုပ်၏ အကျင့်ပျက် စိတ်သဘောထားကို သန့်စင်ရန်အတွက် ကျွန်ုပ်အား တရားစီရင်ကာ ပြစ်တင်ဆုံးမသည်။ ဖန်ဆင်းရှင်က သူ၏ ဖန်ဆင်းခံများအား မည်သို့ ဆက်ဆံသည်ဖြစ်စေ၊ ယင်းမှာ လုံးဝ ကျိုးကြောင်းသင့်ပြီး သင့်လျော်သည်”ဟု စဉ်းစားကြသည်။ ဤသည်မှာ လူများတွင် ရှိသင့်သော အသိစိတ် ဖြစ်သည် မဟုတ်လော။ လူတို့က၊ “ကျွန်ုပ်သည် လူသားတစ်ယောက် ဖြစ်သည်။ ကျွန်ုပ်တွင် ပင်ကို အရည်အသွေးနှင့် ဂုဏ်သိက္ခာ ရှိသည်။ ကျွန်ုပ်အား ဤကဲ့သို့ ဆက်ဆံရန် သင့်ကို ကျွန်ုပ် ခွင့်ပြုမည်မဟုတ်” ဟုဆိုကာ၊ ဘုရားသခင်အပေါ် တောင်းဆိုချက်များ မပြုလုပ်သင့်ပေ။ ဤသည်မှာ လျော်ကန် သင့်မြတ်သလော။ ဤသည်မှာ စာတန်ဆန်သော စိတ်သဘောထားတစ်ခု ဖြစ်၏။ ယင်းသည် ပုံမှန် လူသားတစ်ဦး၏အသိစိတ် ကင်းမဲ့ကာ၊ ဘုရားသခင်ကလည်း ဤသို့သော လူများကို ကယ်တင်မည် မဟုတ်ချေ။ ၎င်းတို့ကို ဖန်ဆင်းခံများအဖြစ် အသိအမှတ်မပြုပေ။ သင်က၊ “ကျွန်ုပ်ကို ဘုရားသခင် ဖန်ဆင်းခဲ့သည်။ သူသည် ကျွန်ုပ်အား မည်သို့ ဆက်ဆံချင်သည်ဖြစ်စေ အဆင်ပြေပါသည်။ သူက ကျွန်ုပ်အား မြည်းတစ်ကောင်ကဲ့သို့ဖြစ်စေ၊ မြင်းတစ်ကောင်ကဲ့သို့ဖြစ်စေ၊ အခြားအရာတစ်ခုကဲ့သို့ဖြစ်စေ သဘောထားနိုင်သည်။ ကျွန်ုပ်တွင် ကျွန်ုပ်၏ကိုယ်ပိုင် ရွေးချယ်စရာများ သို့မဟုတ် သတ်မှတ်ချက်များ မရှိပါ” ဟု ပြောခဲ့သည်ဆိုပါစို့။ သင်က ထိုသို့ ပြောခဲ့သည် ဆိုလျှင်၊ မိမိ၏တာဝန် ထမ်းဆောင်ခြင်းသည် အနည်းငယ် ခက်ခဲပင်ပန်းသလောဟူ၍ သင်သည် ကြေးများချင်နေဦးမည်လော။ (ကြေးများချင်မည် မဟုတ်ပါ။) မှန်ပေသည်။ သင်သည် ကျိုးနွံနာခံရမည်။ မည်သို့ ကျိုးနွံနာခံမည်နည်း။ အစပထမ၌ ကျိုးနွံနာခံခြင်းသည် လုပ်ဆောင်ရန် ပင်ပန်း ခက်ခဲ၏။ သင်သည် အမြဲပင် ငြင်းဆိုကာ ရှောင်ရှားချင်လေသည်။ သို့ဖြစ်ရာ မည်သည့်အရာကို သင်ပြုလုပ်သင့်သနည်း။ သင်သည် ဘုရားသခင်ရှေ့မှောက်သို့ လာကာ ဆုတောင်းရမည်။ သမ္မာတရားကို ရှာဖွေရမည်။ ပြဿနာ၏ အနှစ်သာရကို ရှင်းလင်းစွာ မြင်ရမည်။ ထို့နောက် လက်တွေ့လုပ်ဆောင်ခြင်း လမ်းကြောင်းကို ရှာဖွေရမည်။ သင်သည် တဖြည်းဖြည်း ကျိုးနွံနာခံရင်းဖြင့် သင်၏စိတ်နှလုံးနှင့် အားထုတ်မှုကို သမ္မာတရားလက်တွေ့ လုပ်ဆောင်ခြင်းတွင် ထားရှိသင့်သည်။ ဤသည်မှာ အသိစိတ် ရှိခြင်း ဖြစ်၏။ သင်သည် ဤအသိစိတ်မျိုးကို ပထမဦးစွာ ပိုင်ဆိုင်ရမည်။ လူတစ်ယောက်တွင် အသိစိတ်နှင့် အသိတရား ရှိသည်နှင့်တစ်ပြိုင်နက်၊ မည်သည့်အရာကို နောက်ထပ် လိုအပ်သနည်း။ ရှက်တတ်သော စိတ်တစ်ခု ဖြစ်သည်။ လူတစ်ယောက်သည် မည်သည့် အခြေအနေများအတွက် ရှက်တတ်သော စိတ်တစ်ခု ရှိရန် လိုအပ်သနည်း။ မှားယွင်းသောအရာတစ်ခုအား ပြုလုပ်သည့်အချိန်၊ မိမိတို့၏ ပုန်ကန်မှု၊ ကလိမ်ကကျစ်ကျခြင်းနှင့် လှည့်ဖြားခြင်းတို့အား ထုတ်ဖော်ပြသည့်အချိန်၊ လိမ်ညာပြီး အယောင်ဆောင်မှု ကျူးလွန်ကြသည့် အချိန်များတွင် ဖြစ်သည်။ ယင်းမှာ လူများအနေဖြင့် ရှက်တတ်သော စိတ်တစ်ခုနှင့် အသိရှိခြင်းကို လိုအပ်သောအချိန်ပင် ဖြစ်သည်။ အမှုကိစ္စများအား ဤပုံစံအတိုင်း လုပ်ဆောင်ခြင်းသည် သမ္မာတရားနှင့် မကိုက်ညီကြောင်း၊ သိက္ခာမဲ့ကြောင်းကို ၎င်းတို့အနေဖြင့် သိရမည်။ ၎င်းတို့သည် နောင်တရရန် သိကြရမည်။ ရှက်တတ်သော စိတ်ဟူ၍ မရှိသည့် လူတစ်ယောက်မှာ လူသားဟု ခေါ်ဆိုခံရရန် မထိုက်တန်သည့် အရှက်မရှိ မျက်နှာပြောင်တိုက်သူတစ်ဦး ဖြစ်သည်။ သမ္မာတရားကို လက်မခံသောသူ တစ်ယောက်အတွက် လုံးလုံး အဆုံးသတ်ခြင်း ဖြစ်သည်။ ၎င်းတို့ထံသို့ သမ္မာတရားအား မည်သို့ မိတ်သဟာယဖွဲ့သည်ဖြစ်စေ၊ ၎င်းတို့က မခံယူကြပေ။ မည်သည့်အရာကို ပြောဆိုသည် ဖြစ်စေ၊ ၎င်းတို့က အသိ မရကြသေးချေ။ ဤသည်ကို ရှက်တတ်သော စိတ်တစ်ခု ကင်းမဲ့ခြင်းဟု ခေါ်သည်။ ရှက်တတ်သော စိတ်တစ်ခုမရှိသည့် လူများသည် နောင်တရနိုင်သလော။ ရှက်တတ်သော စိတ်တစ်ခု မရှိလျှင်၊ လူတစ်ယောက်သည် ဂုဏ်သိက္ခာဟူ၍ မရှိပေ။ ဤသို့သော လူတစ်ဦးသည် နောင်တကိုလည်း မသိချေ။ နောင်တကို မသိသော လူများသည် ပြောင်းလဲနိုင်ကြသလော။ (မပြောင်းလဲနိုင်ကြပါ။) မပြောင်းလဲနိုင်သော သူများသည် မိမိတို့၏ လက်ထဲတွင်ရှိသည့် မကောင်းမှုကို စွန့်လွှတ်လိမ့်မည် မဟုတ်ပေ။ “အယောက်တိုင်း မိမိတို့၏ ဆိုးယုတ်သောလမ်းမှလည်းကောင်း၊ မိမိတို့ လက်များထဲက အဓမ္မအမှုများမှလည်းကောင်း လှည့်ပြန်ကြစေ။” (ယောနဝတ္ထု ၃:၈) လူတစ်ယောက်သည် ဤအရာကို လုပ်ဆောင်နိုင်ရန် မည်သည့်အရာကို ပိုင်ဆိုင်ရမည်နည်း။ ရှက်တတ်သော စိတ်တစ်ခု၊ အသိတရားရှိသော စိတ်တစ်ခု ပိုင်ဆိုင်ကြရမည်။ အမှားတစ်ခုကို ပြုလုပ်သည့်အခါ၊ ၎င်းတို့သည် မိမိကိုယ်မိမိ အပြစ်တင်မိကြလိမ့်မည်ဖြစ်ပြီး နောင်တရကြလိမ့်မည်ဖြစ်ကာ၎င်းတို့၏ မှားယွင်းသော နည်းလမ်းများကိုလည်း စွန့်ပစ်ကြလိမ့်မည်။ ဤလူစားမျိုးက ပြောင်းလဲနိုင်သည်။ ဤသည်မှာ လူတစ်ယောက်၏ လူ့သဘာဝတွင် အနိမ့်ဆုံးအားဖြင့် ပိုင်ဆိုင်သင့်သောအရာ ဖြစ်သည်။ အသိတရား၊ အသိစိတ်နှင့် ရှက်တတ်သော စိတ်တစ်ခုတို့အပြင် မည်သည့်အရာကို နောက်ထပ် လိုအပ်သနည်း။ (အပြုသဘောဆောင်သော အရာများကို ခုံမင်ခြင်း ဖြစ်ပါသည်။) မှန်ပေသည်။ အပြုသဘောဆောင်သော အရာများကို ချစ်ခြင်းမှာ သမ္မာတရားကို ချစ်ခြင်းဟု အဓိပ္ပာယ်ရသည်။ သမ္မာတရားကို ချစ်သော သူများသာလျှင် ကြင်နာသနားတတ်သော လူများ ဖြစ်သည်။ ဆိုးယုတ်သော လူများသည် အပြုသဘောဆောင်သော အရာများကို ချစ်ကြသလော။ ဆိုးယုတ်သော လူများသည် ကောက်ကျစ်ဆိုးယုတ်သော၊ ရက်စက်ယုတ်မာပြီး အဆိပ်ရှိသော အရာများကို ချစ်ကြ၏။ ၎င်းတို့သည် အပျက်သဘောဆောင်သော အရာများနှင့် ဆက်နွှယ်သည့် အရာများ အားလုံးကို နှစ်သက်ကြသည်။ သင်က ၎င်းတို့အား အပြုသဘောဆောင်သောအရာများအကြောင်းကို ဖြစ်စေ၊ တစ်စုံတစ်ရာသည် လူများအား အကျိုးရရှိစေပြီး ဘုရားသခင်ထံမှ လာပုံအကြောင်းကို ဖြစ်စေ ပြောပြသည့်အခါ၊ ၎င်းတို့သည် ဝမ်းသာခြင်း မရှိ၊ ယင်းတို့ကို နားထောင်ရန် စိတ်မဝင်စားကြပေ။ ၎င်းတို့တွင် ကယ်တင်ခံရမည့် မျှော်လင့်ချက် မရှိကြချေ။ လူတစ်ယောက်သည် ၎င်းတို့အား သမ္မာတရားကို မည်သို့ ကောင်းမွန်စွာ မိတ်သဟာယဖွဲ့သည်ဖြစ်စေ၊ ၎င်းတို့အား မည်သို့ လက်တွေ့ကျစွာ ပြောဆိုသည်ဖြစ်စေ၊ ၎င်းတို့က စိတ်မဝင်စားခြင်းသာ ဖြစ်သည်။ ရန်လိုမှုနှင့် မုန်းတီးမှုကိုပင် ဖော်ပြကောင်း ဖော်ပြနိုင်ပေသည်။ သို့သော် တစ်စုံတစ်ယောက်က ဇာတိသွေးသား အပျော်အပါးများအကြောင်း ပြောဆိုနေသည်ကို ၎င်းတို့ ကြားရသည့်အခါ၊ ၎င်းတို့၏ မျက်လုံးများသည် ဝင်းလက်ကြကုန်၏။ ၎င်းတို့သည် ခွန်အားအပြည့် ဖြစ်လာကြ၏။ ဤသည်မှာ ကြောက်စရာကောင်းပြီး ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ထို့ပြင် ၎င်းတို့သည် ကြင်နာသနားတတ်ခြင်း မရှိချေ။ ထို့ကြောင့် ၎င်းတို့သည် အပြုသဘောဆောင်သော အရာများကို အမှန်တကယ် မနှစ်သက်နိုင်ကြပေ။ ၎င်းတို့သည် အပြုသဘောဆောင်သော အရာများကို ၎င်းတို့၏ စိတ်နှလုံးတွင် မည်သို့ သဘောထားကြသနည်း။ ၎င်းတို့သည် ယင်းတို့ကို စက်ဆုပ်ရွံရှာပြီး၊ အထင်အမြင်သေးကြ၏။ ၎င်းတို့သည် ဤအရာများကို ပြက်ရယ်ပြုကြ၏။ ရိုးသားသော လူတစ်ယောက် ဖြစ်ခြင်းနှင် ပတ်သက်လာသည့်အခါ ၎င်းတို့က “ရိုးသားခြင်းသည် သင့်အား ဆိုးကျိုးသာ ဖြစ်စေသည်။ ကျွန်ုပ်သည် ယင်းကို ငြင်းဆိုရလိမ့်မည်။ သင်က ရိုးသားသည်ဆိုလျှင်၊ သင်သည် လူနုံလူအတစ်ယောက်သာ ဖြစ်သည်။ သင့်ကိုယ် ကြည့်လော့၊ မိမိကိုယ်တိုင်၏ အနာဂတ်၊ မိမိ၏ ကျန်းမာရေးကို တစ်ကြိမ်မျှ ထည့်မစဉ်းစားဘဲ၊ မိမိတာဝန်ကို ထမ်းဆောင်ရန် ပင်ပန်းဆင်းရဲခံကာ ကြိုးစားအားထုတ်နေသည်။ သင်သည် ခြေကုန်လက်ပန်းကျသောကြောင့် ပြိုလဲလျှင်၊ မည်သူက ဂရုစိုက်ပေးမည်နည်း။ ကျွန်ုပ်သည် မိမိကိုယ်ကို ခြေကုန်လက်ပန်းကျစေ၍ မဖြစ်ပါ” ဟု စဉ်းစားကြသည်။ အခြားသူ တစ်ဦးတစ်ယောက်ကလည်း၊ “ကျွန်ုပ်တို့ ကိုယ်တိုင်အတွက် ထွက်ပေါက်တစ်ခု ချန်ကြပါစို့။ ကျွန်ုပ်တို့သည် ငတုံးငအများကဲ့သို့ ခါးကျိုးအောင် လုပ်ဆောင်နေ၍ မဖြစ်ပေ။ ကျွန်ုပ်တို့၏ အရန် အစီအစဉ်ကို ကြိုတင်ပြင်ဆင်ရမည်၊ ထို့နောက်အနည်းငယ်မျှသာ အားထုတ်ကြရမည်” ဟု ပြောကောင်း ပြောပေမည်။ ထိုဆိုးယုတ်သော လူများသည် ဤစကားကို ကြားကြသည့်အခါ ဝမ်းသာကြလိမ့်မည်။ ယင်းမှာ ၎င်းတို့ လိုချင်သောအရာအတိအကျ ဖြစ်သည်။ သို့သော် ဘုရားသခင်ကို အကြွင်းမဲ့ နာခံခြင်းနှင့် မိမိ၏ တာဝန်အတွက် သစ္စာစောင့်သိစွာ မိမိကိုယ်ကို အသုံးခံခြင်းတို့နှင့် ပတ်သက်လာလျှင်၊ ၎င်းတို့သည် ပစ်ပစ်ခါခါ ငြင်းဆိုကာ အလွန်မုန်းတီးကြပြီး ထိုအရာများကို လက်ခံကြလိမ့်မည် မဟုတ်ပေ။ ဤသို့သော လူတစ်ယောက်သည် ဆိုးသည် မဟုတ်လော။ ဤကဲ့သို့သော လူများအားလုံးတွင် ဆိုးသော စိတ်သဘောထားတစ်ခု ရှိကြသည်။ သင် ပြုလုပ်ရမည်မှာ သမ္မာတရားကို မိတ်သဟာယဖွဲ့ပြီး လက်တွေ့ လုပ်ဆောင်ခြင်း စည်းမျဉ်းများအကြောင်းကို ၎င်းတို့နှင့် ဆွေးနွေးခြင်းဖြစ်ပြီး၊ ၎င်းတို့သည် ခါးခါးသီးသီး ငြင်းပယ်ကာ၊ နားထောင်ရန် ဆန္ဒမရှိ ဖြစ်လာကြတော့သည်။ ဤအရာသည် ၎င်းတို့၏ မာနကို ထိခိုက်စေသည်၊ ၎င်းတို့၏ ဂုဏ်သိက္ခာကို ထိခိုက်စေပြီး ၎င်းတို့အနေဖြင့် ယင်းမှတစ်ဆင့် အကျိုး မရရှိနိုင်ကြဟု ၎င်းတို့က တွေးထင်ကြလိမ့်မည်။ စိတ်အတွင်း၌ ၎င်းတို့က “သမ္မာတရားအကြောင်း၊ လက်တွေ့ လုပ်ဆောင်ခြင်း စည်းမျဉ်းများအကြောင်းကို မနားတမ်း ပြောဆိုနေသည်။ ရိုးသားသော လူတစ်ယောက် ဖြစ်ခြင်းအကြောင်းကို အမြဲ ဆွေးနွေးနေသည်။ ရိုးသားခြင်းသည် သင့်ကို ကျွေးမွေးနိုင်သလော။ ရိုးသားစွာ ပြောဆိုခြင်းသည် သင့်ကို ငွေကြေး ရစေနိုင်သလော။ လိမ်ညာခြင်းသည်သာ ကျွန်ုပ် အကျိုးအမြတ်ရရှိမည့် နည်းလမ်းဖြစ်သည်” ဟူ၍ ပြောကြလိမ့်မည်။ ဤသည်မှာ မည်သည့် ဆင်ခြင်တွေးခေါ်မှု ဖြစ်သနည်း။ သူခိုးဓားပြတစ်ယောက်၏ ဆင်ခြင်တွေးခေါ်မှု ဖြစ်ပေသည်။ ဤသည်မှာ ဆိုးသောစိတ်သဘောထားတစ်ခု မဟုတ်လော။ ဤလူပုဂ္ဂိုလ်သည် ကြင်နာသနားတတ်သလော။ (မကြင်နာမသနားတတ်ပါ။) ဤလူပုဂ္ဂိုလ်မျိုးသည် သမ္မာတရားကို မရရှိနိုင်ပေ။ ၎င်းတို့ အမှန်တကယ် ဆက်ကပ်သော၊ အသုံးခံသော၊ စွန့်လွှတ်သော အရာအနည်းငယ်သည် ရည်မှန်းချက်တစ်ခုဆီသို့ ဦးတည်ခြင်းသာ ဖြစ်သည်။ ၎င်းတို့အနေဖြင့် ကြိုတင်၍ ကောင်းစွာ အပိုင်ကြံထားသော အရာတစ်ခု ဖြစ်၏။ အပြန်အလှန်အားဖြင့် ပို၍ ရရှိမှသာ တစ်စုံတစ်ခုအား အပေးအယူ လုပ်ရန် ကောင်းသည်ဟု ၎င်းတို့က ထင်ကြသည်သာ ဖြစ်သည်။ ဤသည်မှာ မည်သည့် စိတ်သဘောထား ဖြစ်သနည်း။ ကောက်ကျစ်ဆိုးယုတ်သော၊ ဆိုးသော စိတ်သဘောထား တစ်ခု ဖြစ်ပေသည်။

ဘုရားသခင်ကို ယုံကြည်သောသူအများစုမှာ သမ္မာတရားကို မရှာဖွေကြပေ။ ၎င်းတို့သည် ၎င်းတို့၏ ကိုယ်ပိုင် အကြံအစည်များနှင့် အစီအစဉ်များကို အမြဲတမ်း ပြုလုပ်လိုကြ၏။ အကျိုးဆက်အနေဖြင့် ၎င်းတို့သည် ဤပုံစံအတိုင်း နှစ်အတော်ကြာပြီးသည့်နောက်တွင် များစွာ ရရှိပြီးကြလိမ့်မည် မဟုတ်ပေ။ ၎င်းတို့သည် မည်သည့် သမ္မာတရားကိုမျှ နားလည်မည် မဟုတ်သည့်အပြင်၊ အတွေ့အကြုံဆိုင်ရာ သက်သေခံချက် တစ်ခုတလေကိုမျှ မဝေမျှနိုင်ကြချေ။ ဤအချိန်၌ ၎င်းတို့သည် နောင်တ ရကြလိမ့်မည်ဖြစ်ပြီး၊ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံရန်နှင့်၊ ဘုရားသခင်အား သူ၏သတ်မှတ်ချက်များနှင့်အညီ ယုံကြည်ရန်သာ အကောင်းဆုံး ဖြစ်မည်ဟုလည်း တွေးမိကြလိမ့်မည်။ ထိုအချိန်၌ ၎င်းတို့သည် ၎င်းတို့ကိုယ်ပိုင် အလိုဆန္ဒအတိုင်း အစီအစဉ်များ ပြုလုပ်လျက်၊ မိမိကိုယ်ကို တကယ်ပင် တော်သည်ဟု ထင်ခဲ့ကြပြီးဖြစ်သော်လည်း သမ္မာတရားကိုမူ မရရှိခဲ့ကြသေးချေ။ ၎င်းတို့သည် အဆုံးသတ်တွင် အခွင့်အရေး ဆုံးရှုံးခဲ့ကြသော သူများ ဖြစ်ခဲ့ကြသည်။ လူများသည် ဤ ကျရှုံးခြင်းများမှတစ်ဆင့်သာ သမ္မာတရားကို နားလည်လာကြပြီး၊ နိုးကြားလာကြသည်။ ၎င်းတို့၏ အသက်တာတွင် ဆုံးရှုံးမှု ပမာဏ အနည်းငယ်ကို ကြုံရပြီးသည့် နောက်တွင်သာ မှန်ကန်သော လမ်းကြောင်းပေါ်ရောက်ရှိကြပြီး၊ ဖြတ်လမ်းများကို စတင် လျှောက်လှမ်းကြလေသည်။ ၎င်းတို့အနေဖြင့် ဘုရားသခင်ကို သူ၏ သတ်မှတ်ချက်များအတိုင်း ယုံကြည်ခဲ့ကြလျှင်၊ လမ်းကြောင်းတစ်လျှောက်ရှိ လမ်းလွှဲ အများအပြားကို ရှောင်ရှားမိကြပေမည်။ လူအချို့မှာ အမှုကိစ္စ အများအပြားကို တွေ့ကြုံရကာ အချို့သော ကျရှုံးခြင်းများနှင့် အနှောင့်အယှက်များကို ရင်ဆိုင်ရပြီးနောက် သမ္မာတရားများအချို့ကို နားလည်လာကြသည်။ ၎င်းတို့သည် ဤကိစ္စရပ်များကို ရိပ်စားမိကြပြီး၊ ဘုရားသခင်၏ စီစဉ်ညွှန်ကြားခြင်းနှင့် အစီအစဉ်များကို လိုလိုလားလား ကျိုးနွံနာခံလျက်၊ အရာအားလုံးကို ဘုရားသခင်ထံ အပ်နှံနိုင်ကြသည်။ ထိုအချိန်၌ ၎င်းတို့သည် မှန်ကန်သော လမ်းကြောင်းပေါ်တွင် ရှိကြ၏။ သို့ရာတွင် ကောက်ကျစ်ဆိုးယုတ်သည့်၊ ဆိုးသော စိတ်သဘောထားများ ရှိကြသည့် လူများမှာ မိမိကိုယ်မိမိ ဘုရားသခင်ထံ မပေးအပ်ကြချေ။ ၎င်းတို့သည် ၎င်းတို့၏ ကိုယ်ပိုင် အားထုတ်မှုများကို အမြဲ အားကိုးချင်ကြပြီး၊ “ကံကြမ္မာကို ဘုရားသခင်က အမှန်တကယ်ပင် ထိန်းချုပ်သလော။ ဘုရားသခင်သည် အရာခပ်သိမ်းအပေါ် တကယ်ပင် အချုပ်အခြာအာဏာ ရှိသလော” ဟု အမြဲတမ်း မေးခွန်းထုတ်နေကြသည်။ ဘုရားသခင်၏ အိမ်တော်တွင် တစ်ခုတည်းသော တရားဒေသနာများနှင့် မိတ်သဟာယဖွဲ့ခြင်းများကို ကြားနာနေကြသည့် လူအချို့မှာ နားထောင်လေ၊ ပို ခွန်အားဖြစ်လေဖြစ်သည်။ ၎င်းတို့၏ အခြေအနေမှာ တိုးတက်ကောင်းမွန်လာပြီး၊ ၎င်းတို့သည် ပို၍ ကြားနာလေ ပြောင်းလဲခြင်းကို ကြုံကြရသည်။ သို့သော် အခြားသော လူအချို့ကမူ ထိုအရာသည် ပိုခက်ခဲရှုပ်ထွေးသည်ထက် ရှုပ်ထွေးပြီး၊ ပို၍ မရရှိနိုင်သောအရာ ထင်ရသည်ဟုသာ တွေးမိကြသည်။ ဤလူများမှာ ဝိညာဉ်ရေးရာ သိနားလည်မှု ကင်းမဲ့သော လူများ ဖြစ်ကြသည်။ ထို့အပြင် အခြားသူများမှာ တရားဒေသနာများနှင့် မိတ်သဟာယဖွဲ့ခြင်းများကို နားထောင်ကြသော်လည်း၊ မနှစ်မြို့ခြင်းဖြစ်ကာ လုံးလုံး စိတ်မဝင်စားကြချေ။ ဤအရာက လူများ၏ သဘာဝတွင်ရှိသည့် မတူကွဲပြားမှုများကို ထုတ်ဖော်ပြ၏။ သိုးနှင့် ဆိတ်ကိုလည်းကောင်း၊ သမ္မာတရားအား ချစ်သောသူများနှင့် သမ္မာတရားအား မချစ်သော သူများကိုလည်းကောင်း သီးခြားခွဲထုတ်ခြင်း ဖြစ်သည်။ တစ်ခုသောအုပ်စုမှာ ဘုရားသခင်၏ နှုတ်ကပတ်တော်များကို လက်ခံသည်၊ သမ္မာတရားကို လက်ခံပြီး၊ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံကြသည်။ အခြားအုပ်စုကမူ တရားဒေသနာများအား မည်မျှ ကြားနာသည်ဖြစ်စေ၊ သမ္မာတရားကို လက်မခံကြချေ။ ယင်းတို့အားလုံးမှာ ဗန်းစကားများသာ ဖြစ်သည်ဟု ၎င်းတို့က ထင်ကြသည်။ ၎င်းတို့အနေဖြင့် ယင်းကို နားလည်ကြလျှင်ပင်၊ လက်တွေ့လုပ်ဆောင်ရန် လိုလားခြင်းမရှိကြချေ။ အဘယ်ကြောင့်ဆိုသော် ၎င်းတို့သည် ၎င်းတို့၏ကိုယ်ပိုင် အစီအစဉ်များ၊ တစ်ကိုယ်ကောင်းဆန်သော လိုအင်ဆန္ဒများနှင့် အကျိုးအမြတ်များကို မစွန့်လွှတ်နိုင်သောကြောင့် ဖြစ်သည်။ ထို့ကြောင့် ၎င်းတို့သည် နှစ်ချီ ယုံကြည်ခဲ့ပြီးသည့်နောက်တွင်ပင် မပြောင်းလဲကြချေ။ အသင်းတော်အတွင်းရှိ ဤအုပ်စုနှစ်ခုကြား ကွဲပြားချက်များမှာ အတော်ပင် ပေါ်လွင်ထင်ရှားသည် မဟုတ်လော။ ဘုရားသခင်ကို အမှန်တကယ် အလိုရှိသောသူများမှာ အခြားသူများက မည်သည့်အရာ ပြောဆိုသည်ဖြစ်စေ လွှမ်းမိုးခြင်း မခံကြရပေ။ ၎င်းတို့သည် ဘုရားသခင်အတွက် မိမိကိုယ်ကို အသုံးခံခြင်းတွင် မဆုတ်မနစ် ရှိကြသည်။ ဘုရားသခင်၏ နှုတ်ကပတ်တော်များမှာ မှန်ကန်ကြောင်းနှင့် ဘုရားသခင်၏ နှုတ်ကပတ်တော်များအတိုင်းလက်တွေ့ လုပ်ဆောင်ခြင်းမှာလည်း အမြင့်ဆုံးသော စည်းမျဉ်း ဖြစ်ကြောင်းကို ယုံကြည်ကြသည်။ ကောက်ကျစ်ဆိုးယုတ်ပြီး သမ္မာတရားကို မချစ်သော သူများမှာမူ ကြံစည်လှုပ်ရှားနေသော အတွေးများ အမြဲတမ်း ရှိကြ၏။ ၎င်းတို့သည် ယနေ့တွင် ကောင်းချီးများ ရရှိခြင်းအတွက် မျှော်လင့်ချက် ခပ်ရေးရေးတစ်ခုကို မြင်ရလျှင်၊ ယင်းအတွက် ၎င်းတို့ အစွမ်းကုန်လုပ်ဆောင်မည်ဖြစ်ပြီး၊ လူတို့ကို သိမ်းသွင်းနိုင်ရန် မျှော်လင့်လျက် ကောင်းမှုများကိုလည်း လူတိုင်းလူတိုင်း မြင်ရန် ပြုလုပ်ကြပေမည်။ သို့သော် အတန်ငယ်ကြာပြီးနောက် ဘုရားသခင်က ၎င်းတို့အား ကောင်းချီး မပေးသေးသည့်အခါ၊ ၎င်းတို့သည် စိတ်မချမ်းမြေ့ ဖြစ်လာကြပြီး ညည်းညူကြကာ ၎င်းတို့ ရရှိသည့် ကောက်ချက်မှာ ဤသို့ဖြစ်သည်။ “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိသည်။ သူသည် မည်သည့် ဘက်လိုက်မှုကိုမျှ မပြပေ။ ဤစကားများ မှန်ကန်ကြောင်း ကျွန်ုပ်အနေဖြင့် များစွာ မသေချာပါ”ဟူ၍။ ၎င်းတို့သည် ၎င်းတို့၏ လက်ငင်း အကျိုးအမြတ်များကို ကျော်လွန်၍ မမြင်နိုင်ကြချေ။ ၎င်းတို့အား အကျိုးမပြုလျှင်၊ ၎င်းတို့သည် အနည်းငယ်မျှ အားထုတ်ကြမည် မဟုတ်ပေ။ ဤသည်မှာ ဆိုးသည် မဟုတ်လော။ ၎င်းတို့သည် မည်သူနှင့် ပြောဆို လုပ်ကိုင်သည်ဖြစ်စေ၊ ထိုသူနှင့် အပေးအယူများ ပြုလုပ်ရန် ကြိုးစားကြပြီး ဘုရားသခင်နှင့်ပင် အပေးအယူများ ပြုလုပ်ရန် ကြိုးစားဝံ့ကြသည်။ ၎င်းတို့က၊ “ကျွန်ုပ်သည် အကျိုးအမြတ်အချို့ကို ယခုပင် မြင်လိုပါသည်။ ယခုချက်ချင်း ကျွန်ုပ် အကျိုးအမြတ် ရကိုရရှိရမည်” ဟု ၎င်းတို့က စဉ်းစားကြသည်။ အတင်းအဓမ္မ ဖြစ်လွန်းလှ၏။ ၎င်းတို့၌ ဆိုးသော စိတ်သဘောထားတစ်ခု ရှိသည်ဟု ပြောလျှင် လွန်လွန်းမည်လော။ (မလွန်လွန်းပါ။) သို့ဖြစ်လျှင် ၎င်းတို့၏ ဆိုးခြင်းကို မည်သို့ သက်သေပြနိုင်သနည်း။ ၎င်းတို့သည် သေးငယ်သော စမ်းသပ်မှုတစ်ခု သို့မဟုတ် ဘေးဒုက္ခတစ်ခုနှင့် ရင်ဆိုင်ရသည့်အခါ၊ ယင်းကို လက်ခံနိုင်မည် မဟုတ်သလို၊ ၎င်းတို့၏ တာဝန်ကိုလည်း ထမ်းဆောင်လိမ့်မည် မဟုတ်ပေ။ ၎င်းတို့အနေဖြင့် ဆုံးရှုံးမှုတစ်ခုကို ခံစားရပြီးဖြစ်သည်ဟု ခံစားကြလိမ့်မည်။ “ကျွန်ုပ်သည် အများကြီး ရင်းနှီးမြှုပ်နှံထားခဲ့ပြီး၊ ဘုရားသခင်က ကျွန်ုပ်အား ကောင်းချီး မပေးသေးချေ။ ဘုရားသခင်ဆိုသည်မှာ ရှိပင် ရှိပါ၏လော။ ဤသည်မှာ မှန်ကန်သော လမ်းခရီး ဟုတ်သလော၊ မဟုတ်သလော။” ၎င်းတို့၏ စိတ်နှလုံးသည် သံသယဖြင့် နိုးကြွလာ၏။ ၎င်းတို့က အကျိုးအမြတ်ကို မြင်ချင်ကြပြီး၊ ဤအရာက ၎င်းတို့အနေဖြင့် စွန့်လွှတ်မှုများကို လိုလိုလားလား စိတ်ထက်သန်စွာ မပြုလုပ်ကြောင်း သက်သေပြလေသည်။ ဤနည်းဖြင့် ၎င်းတို့ ထုတ်ဖော်ခံကြရ၏။ ယောဘသည် စမ်းသပ်မှုများကို တွေ့ကြုံနေသည့်အချိန်တွင်၊ ယောဘ၏ဇနီးသည်က မည်သည့်အရာကို ပြောဆိုခဲ့သနည်း။ (“သင်သည် ဖြောင့်မတ်သော တရားကို စွဲလမ်းသေးသလော။ ဘုရားသခင်ကို စွန့်ပယ်၍ သေလော့။” (ယောဘဝတ္ထု ၂:၉)) သူမသည် ဘေးဒုက္ခ ဆိုက်ရောက်သည့်အခါ ဘုရားသခင်ကို ငြင်းဆိုကာ ပစ်ပယ်နေသည့် မယုံကြည်သူတစ်ယောက် ဖြစ်ခဲ့သည်။ ဘုရားသခင်က ကောင်းချီးများကို ပေးအပ်သည့်အခါ၊ သူမက “ယေဟောဝါ ဘုရားသခင်၊ ကိုယ်တော်သည် ကြီးမြတ်သော ကယ်တင်ရှင် ဖြစ်ပေသည်။ ကိုယ်တော်သည် အကျွန်ုပ်အား များစွာသော ပစ္စည်းဥစ္စာကို ပေးအပ်ပြီး ကောင်းချီးပေးခဲ့လေပြီ။ အကျွန်ုပ်သည် ကိုယ်တော့်နောက် လိုက်လျှောက်ပါမည်။ ကိုယ်တော်သည် အကျွန်ုပ်၏ ဘုရားသခင် ဖြစ်ပေသည်” ဟု ပြောဆိုခဲ့သည်။ ပြီးလျှင် ဘုရားသခင်က သူမ၏ ပစ္စည်းဥစ္စာများကို သိမ်းယူသွားသည့်အခါ၊ သူက “ကိုယ်တော်သည် အကျွန်ုပ်၏ ဘုရားသခင် မဟုတ်ပါ” ဟု ဆိုခဲ့သည်။ သူမသည် ယောဘအား၊ “မယုံကြည်နှင့်။ ဘုရားသခင် မရှိပါ။ ရှိသည်ဆိုလျှင်၊ သူသည် အကျွန်ုပ်တို့၏ ပစ္စည်းဥစ္စာအား ဓားပြတို့ လုယူခြင်းကို မည်သို့ ခွင့်ပြုရက်နိုင်သနည်း။ သူသည် အကျွန်ုပ်တို့ကို အဘယ်ကြောင့် မကာကွယ်ခဲ့သနည်း” ဟူ၍ပင် ပြောခဲ့လေသည်။ ဤသည်မှာ မည်သည့် စိတ်သဘောထား ဖြစ်သနည်း။ ဆိုးသော စိတ်သဘောထားတစ်ခု ဖြစ်ပေသည်။ ၎င်းတို့၏ အကျိုးအမြတ်များ ထိခိုက်ခံရကာ၊ ၎င်းတို့၏ ကိုယ်ပိုင် ရည်မှန်းချက်များနှင့် လိုအင်ဆန္ဒများ မပြည့်သည်နှင့်တစ်ပြိုင်နက်၊ ၎င်းတို့သည် အကြီးအကျယ် ဒေါသဖြစ်ကြ၏။ ဘုရားသခင်ကို သစ္စာဖောက်ရင်း၊ ပစ်ပယ်ရင်းဖြင့် ပုန်ကန်ကြကာယုဒတစ်ယောက် ဖြစ်လာကြ၏။ ဤသို့သော လူများ အများအပြား ရှိသလော။ ထိုသို့ အတော် သိသာထင်ရှားသည့် ဆိုးယုတ်သော လူများနှင့် မယုံကြည်သူများသည် အသင်းတော်အတွင်း၌ အတိုင်းအတာတစ်ခုထိ ရှိနေနိုင်သေးသည်။ သို့သော် အချို့သော လူများမှာ ဤအခြေအနေမျိုးသာ ရှိကြသည်။ ဆိုလိုသည်မှာ၊ ၎င်းတို့တွင် ဤစိတ်သဘောထား ရှိကြသော်လည်း၊ ၎င်းတို့သည် သေချာပေါက် ဤလူအမျိုးအစား မဟုတ်ကြပေ။ သို့ရာတွင် သင့်ထံ၌ ဤစိတ်သဘောထားမျိုး ရှိလျှင်၊ ယင်းသည် ပြောင်းလဲရန် လိုအပ်သလော။ (လိုအပ်ပါသည်။) သင့်ထံ၌ ဤစိတ်သဘောထားမျိုးရှိလျှင်၊ သင်၏ သဘာဝသည်လည်း ဆိုးသည့် သဘောပင် ဖြစ်သည်။ ဤဆိုးသောစိတ်သဘောထားမျိုးနှင့်အတူ သင်သည် ဘုရားသခင်ကို ဆန့်ကျင်ခြင်း၊ သစ္စာဖောက်ခြင်းနှင့် ဘုရားသခင်အပေါ် အချိန်အခါမရွေး ရန်လိုစွာ ပြုမူဆောင်ရွက်နိုင်စွမ်းရှိသည်။ သင့်အနေဖြင့် ဤဖောက်ပြန်ပျက်စီးသော စိတ်သဘောထားများကို မပြောင်းလဲသည့် နေ့ရက်တိုင်းသည် ဘုရားသခင်နှင့် သဟဇာတမဖြစ်သော နေ့ရက်ပင် ဖြစ်သည်။ သင်သည် ဘုရားသခင်နှင့် သဟဇာတ မဖြစ်သည့်အခါ၊ သူ့ရှေ့မှောက်သို့ မလာနိုင်သကဲ့သို့ သူ၏အမှုတော်ကိုလည်း မတွေ့ကြုံနိုင်သည့်အပြင် သင်သည် ကယ်တင်ခြင်း ရရှိရန်လည်း မဖြစ်နိုင်ချေ။

ယောဘသည် စစ်မှန်သော ယုံကြည်ခြင်းရှိသူတစ်ယောက် ဖြစ်ခဲ့၏။ ဘုရားသခင်က သူ့အား ကောင်းချီးပေးသောအခါ၊ သူသည် ဘုရားသခင်ကို ကျေးဇူးတင်ခဲ့၏။ ဘုရားသခင်က သူ့အား ဆုံးမပဲ့ပြင်ပြီး ခံစားခွင့်ပိတ်ပင်ထားသောအခါတွင်လည်း၊ သူက ဘုရားသခင်ကို ကျေးဇူးတင်ခဲ့သည်။ သူ၏အတွေ့အကြုံ အဆုံးသတ်ချိန်၌ သူသည် အိုမင်းမစွမ်းဖြစ်ပြီး ဘုရားသခင်က သူ့တွင် ရှိသမျှအရာအားလုံးကို သိမ်းယူသောအခါ၊ ယောဘသည် မည်သို့ တုံ့ပြန်ခဲ့သနည်း။ သူသည် မကျေမနပ်ပြောဆိုခြင်း မရှိခဲ့ရုံသာမက၊ ဘုရားသခင်ကို ချီးမွမ်းကာ၊ ကိုယ်တော့်အတွက် သက်သေခံခဲ့လေသည်။ ဤနေရာတွင် ကောက်ကျစ်ဆိုးယုတ်သော စိတ်သဘောထားတစ်ခု ရှိသလော။ ဆိုးသည့် စိတ်သဘောထား တစ်ခုလော။ (မဟုတ်ပါ။) ပစ္စည်းဥစ္စာ အများအပြားကို ဆုံးရှုံးပြီးသည့်နောက် ယောဘသည် ပုန်ကန်ခဲ့သလော။ သူသည် မကျေမနပ် ပြောဆိုခဲ့သလော။ (မပြောဆိုခဲ့ပါ။) သူသည် မကျေမနပ် မပြောဆိုခဲ့ပေ၊ ဘုရားသခင်ကို ချီးမွမ်းခဲ့၏။ ဤသည်မှာ မည်သည့် စိတ်သဘောထား ဖြစ်သနည်း။ ယင်းစိတ်သဘောထားတွင် ပုံမှန်လူ့သဘာဝတစ်ခုက ပိုင်ဆိုင်သင့်သော အရာအချို့ ပါဝင်လေသည်။ အသိတရား၊ အသိစိတ်နှင့် အပြုသဘောဆောင်သော အရာများကို ချစ်ခြင်းတို့ ဖြစ်သည်။ ဦးစွာပထမ၊ ယောဘသည် အသိတရား ရှိခဲ့၏။ သူ့ထံတွင် ရှိသော အရာအားလုံးကို ဘုရားသခင်က ပေးထားခြင်းဖြစ်ကြောင်းကို သူ၏စိတ်နှလုံးတွင် သိခဲ့ပြီး၊ သူသည် ဤအတွက် ဘုရားသခင်ကို ကျေးဇူးတင်ခဲ့သည်။ ထို့ပြင် သူသည် အသိစိတ် ရှိခဲ့၏။ သူ့ထံ၌ အသိစိတ်ရှိခဲ့သည်ကို သူ၏ ပြောဆိုချက်များထဲမှ မည်သည့်အချက်က သက်သေပြသနည်း။ (“ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘဝတ္ထု ၁:၂၁)ဟု သူက ဆိုခဲ့ပါသည်။) ဤ ပြောဆိုချက်က ဘုရားသခင်၏ စမ်းသပ်မှုများအပေါ် ယောဘ၏ စစ်မှန်သော အတွေ့အကြုံနှင့် သိနားလည်မှုကို သက်သေခံပေသည်။ ယင်းသည် သူ၏ စစ်မှန်သော ဝိညာဉ်ရင့်ကျက်မှုနှင့် လူ့သဘာဝကို ဖော်ပြ၏။ ယောဘသည် အခြားမည်သည့်အရာကို ပိုင်ဆိုင်ခဲ့သနည်း။ (သမ္မာတရားကို ချစ်ခြင်း ဖြစ်ပါသည်။) ဤအရာကို မည်သို့ တိုင်းတာသနည်း။ ဘုရားသခင်က သူ့အားခံစားခွင့်ပိတ်ပင်ထားသည့် အရေးကိစ္စတွင် သမ္မာတရားအတွက် သူ၏ချစ်ခြင်းကို ငါတို့သည် မည်သို့ မြင်တွေ့နိုင်သနည်း။ (သူ့အပေါ် တစ်စုံတစ်ရာ ကျရောက်သည့်အခါ၊ သူသည် သမ္မာတရားကို ရှာဖွေနိုင်ခဲ့ပါသည်။) သမ္မာတရား ရှာဖွေခြင်းသည် သမ္မာတရားကို ချစ်ခြင်း၏ သရုပ်သကန်တစ်ခု ဖြစ်ပေသည်။ သူ၏ အနီးဝန်းကျင်တွင် ဤအမှုကိစ္စများ ဖြစ်ပျက်နေသည့် အချိန်၌ သူ့အနေဖြင့် မည်မျှ ခံရခက်သည်ဖြစ်စေ၊ မည်မျှ ဝမ်းနည်း နာကျင်သည်ဖြစ်စေ၊ ယောဘက မညည်းညူခဲ့ပေ။ ဤသည်မှာ သမ္မာတရားကို ချစ်ခြင်း၏ သရုပ်သကန်တစ်ခု မဟုတ်လော။ ပြီးလျှင်သမ္မာတရားကို ချစ်ခြင်း၏ နောက်ထပ် အရေးကြီးသော သရုပ်သကန်မှာ အဘယ်နည်း။ (ကျိုးနွံနာခံနိုင်စွမ်း ဖြစ်ပါသည်။) ဤအရာသည် သမ္မာတရားကို ချစ်ခြင်းနှင့်ဆိုင်သည့် လက်တွေ့ကျသော၊ မှန်ကန်တိကျသော သရုပ်သကန်တစ်ခု ဖြစ်ကြောင်းကို ငါတို့သည် မည်သို့ သိရှိကြသနည်း။ “လူများအတွက် ဘုရားသခင် ပြုလုပ်သော အရာအားလုံးသည် အကျိုးရှိပြီး၊ သူ၏ စေတနာသည်လည်း အတူပါရှိသည်” ဟု လူအများက မကြာခဏ ပြောဆိုကြသည်။ ဤသည်မှာ အမှန်ပင်လော။ (အမှန်ပင်ဖြစ်ပါသည်။) သို့သော် သင်သည် ယင်းကို လက်ခံနိုင်သလော။ ဘုရားသခင်က သင့်အား ကောင်းချီးပေးသည့်အခါ၊ သင်သည် ယင်းကို လက်ခံနိုင်သည်။ သို့သော် ဘုရားသခင်က သိမ်းယူသည့်အခါတွင်၊ သင်သည် ယင်းကို လက်ခံနိုင်သလော။ သင် လက်မခံနိုင်သော်လည်း ယောဘက လက်ခံနိုင်ခဲ့၏။ သူသည် ဤပြောဆိုချက်ကို သမ္မာတရားအဖြစ် မှတ်ယူခဲ့လေသည်။ သူသည် သမ္မာတရားကို မချစ်ခဲ့သလော။ ဘုရားသခင်သည် သူ့အား အလွန်ကြီးမားသော ဆုံးရှုံးမှုကို ဖြစ်စေလျက်၊ သူ့ထံတွင် ရှိသမျှ အရာအားလုံးကို သိမ်းယူသောအချိန်နှင့် ယောဘသည် အလွန်ပြင်းထန်သော အနာရောဂါကို ခံစားရသည့် အချိန်တွင်၊ “ဘုရားသခင် ပြုလုပ်သော အရာအားလုံးမှာ မှန်ကန်ပြီး၊ ဘုရားသခင်၏ စေတနာက အတူပါရှိသည်” ဟူသော ဤပြောဆိုချက်တစ်ခုကြောင့်လည်းကောင်း။ ဤအရာသည် သမ္မာတရား ဖြစ်သည်ဟု သူ၏ စိတ်နှလုံးတွင် နားလည်ခဲ့ခြင်းတို့ကြောင့်လည်းကောင်း၊ မည်မျှ ကြီးမားစွာ ဆင်းရဲဒုက္ခ ကြုံရသည်ဖြစ်စေ၊ ဤ ပြောဆိုချက်မှာ မှန်ကန်သည်ဟူ၍ သူက အခိုင်အမာ ပြောနိုင်ဆဲဖြစ်သည်။ ယင်းကြောင့် ယောဘသည် သမ္မာတရားကို ချစ်ခဲ့သည်ဟု ငါတို့ ဆိုခြင်း ဖြစ်၏။ ထို့အပြင် ဘုရားသခင်က သူ့အား စမ်းသပ်ရန် မည်သည့် နည်းလမ်းများကို အသုံးပြုသည်ဖြစ်စေ၊ ယောဘက လက်ခံခဲ့သည်။ ပစ္စည်းဥစ္စာများကို သိမ်းယူခြင်းဖြစ်စေ၊ သူခိုးဓားပြတို့အား လုယူစေခြင်းဖြစ်စေ၊ ယောဘကို အနာများဖြင့် နှိပ်စက်ခြင်းပင်ဖြစ်စေ၊ ဤအမှုအရာများအားလုံးသည် လူသား အယူအဆများနှင့် ဆန့်ကျင်နေပေသည်။ သို့သော် ယောဘသည် ဤအရာများကို မည်သို့ သဘောထားခဲ့သနည်း။ သူသည် ဘုရားသခင်ကို မကျေမနပ် ပြောဆိုခဲ့သလော။ သူသည် ဘုရားသခင်အပေါ် အပြစ်တင်ခြင်းစကား တစ်ခွန်းကိုမျှ မပြောခဲ့ချေ။ ဤသည်မှာ သမ္မာတရားကို ချစ်ခြင်း၊ တရားမျှတမှုကို ချစ်ခြင်းနှင့် ဖြောင့်မတ်မှုကို ချစ်ခြင်း ဖြစ်သည်။ သူ၏စိတ်နှလုံးတွင် သူက “ဘုရားသခင်သည် ကျွန်ုပ်တို့လူများအပေါ် အလွန်တရားမျှတပြီး အလွန် ဖြောင့်မတ်ပေစွတကား။ ဘုရားသခင် မည်သည့်အရာကို လုပ်ဆောင်သည်ဖြစ်စေ မှန်ကန်ပေ၏” ဟု ဆိုခဲ့သည်။ ထိုသို့ဖြင့် “ဘုရားသခင်က မည်သည့်အရာကို ပြုလုပ်သည်ဖြစ်စေ၊ ကျွန်ုပ်သည် မကျေမနပ် ပြောဆိုမည်မဟုတ်။ ဘုရားသခင်၏ အမြင်၌ ဖန်ဆင်းခံများသည် လောက်ကောင်များသာ ဖြစ်ကြသည်။ ဘုရားသခင်က ၎င်းတို့အပေါ် မည်သို့ ပြုမူသည်ဖြစ်စေ၊ ကိစ္စမရှိ၊ လျော်ကန်ပေသည်”ဟု ဆိုကာ၊ သူသည် ဘုရားသခင်ကို ချီးမွမ်းနိုင်ခဲ့၏။ ဘုရားသခင် လုပ်ဆောင်ခဲ့သည့်အရာအားလုံးမှာ မှန်ကန်သည်၊ အပြုသဘောဆောင်သောအရာတစ်ခု ဖြစ်သည်ဟု သူ ယုံကြည်ခဲ့သည်။ ပြင်းထန်သော နာကျင်မှုနှင့် မသက်မသာဖြစ်ရသော်လည်း သူ မညည်းညူခဲ့ပေ။ ဤသည်မှာ အားလုံး လေးစားကြရမည့်၊ သမ္မာတရားကို အစစ်အမှန် ချစ်ခြင်းပင် ဖြစ်သည်။ ယင်းကို လက်တွေ့ကျစွာ ထင်ထင်ရှားရှား ပြခဲ့ပေသည်။ သူ့အနေဖြင့် မည်မျှ ဆုံးရှုံးခဲ့သည်ဖြစ်စေ၊ သူ၏ အခြေအနေများမှာ မည်မျှ ခက်ခဲသည်ဖြစ်စေ၊ ယောဘသည် ဘုရားသခင်ကို မကျေမနပ် မပြောဆိုခဲ့ချေ။ သူသည် ကျိုးနွံနာခံခဲ့၏။ ဤသည်မှာ သမ္မာတရားကို ချစ်ခြင်း၏ သရုပ်သကန်တစ်ခု ဖြစ်သည်။ သူသည် သူ၏ကိုယ်ပိုင် အခက်အခဲများကို ကျော်လွှားနိုင်ခဲ့သည်။ ယင်းတို့အတွက် ဘုရားသခင်ကို သူမကျေမနပ် မပြောဆိုခဲ့သလို၊ ဘုရားသခင်အပေါ် မည်သည့် တောင်းဆိုချက်မျှ မပြုလုပ်ခဲ့ပေ။ ဤသည်မှာ သမ္မာတရားကို ချစ်ခြင်း ဖြစ်သည်၊ စစ်မှန်သော ကျိုးနွံနာခံခြင်း ဖြစ်သည်။ စစ်မှန်သော ကျိုးနွံနာခံခြင်း ရှိသူများသာလျှင် သမ္မာတရားကို ချစ်သော လူများဖြစ်ကြ၏။ အချို့သောလူများမှာ သာမန် အချိန်များတွင် အယူဝါဒအကြောင်း စကားကြောရှည်ခြင်း၊ ကြွေးကြော်သံများကို ဟစ်ကြွေးခြင်းတို့၌ ထူးချွန်ကြသည်။ သို့ရာတွင် ၎င်းတို့အပေါ် ဆိုးရွားသော တစ်စုံတစ်ရာ ကျရောက်သည့်အခါ၊ ၎င်းတို့သည် ဘုရားသခင်အပေါ် တောင်းဆိုချက်များ အမြဲတမ်း ရှိကြပြီး၊ “အို..ဘုရားသခင်၊ ကျွန်ုပ်၏ အနာရောဂါကို ယူဆောင်သွားတော်မူပါ။ ကျွန်ုပ်၏ ကြွယ်ဝချမ်းသာမှုကို နဂိုအတိုင်း ဖြစ်စေတော်မူပါ” ဟူ၍ ဘုရားသခင်ထံ မလျှော့တမ်း တောင်းခံကြသည်။ ဤသည်မှာ ကျိုးနွံနာခံခြင်းလော။ ၎င်းတို့သည် သမ္မာတရားကို ချစ်သောလူများ မဟုတ်ကြပေ။ ၎င်းတို့သည် လိမ်ညာချင်ကြပြီး၊ အခြားသူများကို အထင်အမြင်မှားစေသည်။ ၎င်းတို့၏ စိတ်နှလုံးများတွင်လည်း ချမ်းသာကြွယ်ဝမှုနှင့် အကျိုးအမြတ်ကို ချစ်ကြသည်။ ယောဘမှာမူ ပစ္စည်းဥစ္စာ အကျိုးခံစားမှုများနှင့် သူ၏ ပိုင်ဆိုင်မှုများအားလုံးကို ပေါ့ပေါ့တန်တန် သဘောထားခဲ့ပြီး၊ ယင်းတို့အားလုံးအပေါ် စစ်မှန်သော သိနားလည်မှုတစ်ခု ရှိလေသည်။ ထို့ကြောင့် သူသည် ကျိုးနွံနာခံနိုင်ခဲ့၏။ သူ၏စိတ်နှလုံးတွင် ယောဘသည် ဤအမှုအရာများကို ရိပ်စားနိုင်ခဲ့သည်။ သူက၊ “လူတစ်ယောက်သည် ဤအသက်တာတွင် မည်မျှ ငွေကြေးရရှိသည် ဖြစ်စေ၊ ယင်းတို့အားလုံးမှာ ဘုရားသခင်ထံမှ လာခြင်းဖြစ်၏။ ဘုရားသခင်က သင့်အား ငွေကြေးရရှိရန် ခွင့်မပြုလျှင်၊ သင်သည် တစ်ပြားတစ်ချပ်မျှ ရရှိလိမ့်မည်မဟုတ်။ ဘုရားသခင်က ခွင့်ပြုလျှင်မူ၊ သင်သည် ဘုရားသခင် သင့်အား ပေးအပ်သမျှကို ရရှိပေလိမ့်မည်”ဟု ဆိုခဲ့သည်။ သူသည် အရာခပ်သိမ်းအပေါ် ဘုရားသခင်၏ အချုပ်အခြာအာဏာနှင့်ဆိုင်သည့် အမှန်တရားကို ရှင်းလင်းစွာ မြင်ခဲ့သည်။ ဤသမ္မာတရားက သူ၏စိတ်နှလုံးတွင် အမြစ်တွယ်ခဲ့၏။ “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိပေသည်”၊ ဤဝါကျမှာ ယောဘအတွက် မေးခွန်းတစ်ခုအဖြစ် ဖြစ်လာခဲ့သည်မဟုတ်ဘဲ၊ အံ့ဩစိတ်လှုပ်ရှားခြင်းနှင့်အတူ ဖြစ်လာခဲ့ခြင်းဖြစ်သည်။ ဤဝါကျသည် သူ၏အသက် ဖြစ်လာခဲ့ပြီး၊ သူ၏စိတ်နှလုံးတွင် နေသားကျခဲ့လေသည်။ ယောဘ၏ လူ့သဘာဝတွင် ပင်ကိုအားဖြင့် နောက်ထပ်ရှိခဲ့သည်မှာ မည်သည့်အရာနည်း။ သူသည် သူကိုယ်တိုင်၏မွေးနေ့ကို အဘယ်ကြောင့် ကျိန်ဆဲခဲ့သနည်း။ ဘုရားသခင်က သူ့အား ဝေဒနာခံစားရသည်ကို မြင်ကာ၊ သူ့အတွက် ဝမ်းနည်းကြေကွဲသည်ထက်၊ သေဆုံးခြင်းကိုသာ သူလိုလားပေသည်။ ဤသည်မှာ မည်သည့် ကြင်အင်လက္ခဏာ ဖြစ်သနည်း၊ မည်သည့် အနှစ်သာရ ဖြစ်သနည်း။ (ကြင်နာတတ်ခြင်း ဖြစ်ပါသည်။) ယောဘ၏ ကြင်နာတတ်ခြင်းတွင် အဓိက သရုပ်သကန်များမှာ မည်သည့်အရာများဖြစ်သနည်း။ သူသည် ဘုရားသခင်ကို အလေးထားကာ၊ ဘုရားသခင်အပေါ် သိနားလည်မှု ရှိခဲ့သည်။ သူသည် ဘုရားသခင်ကို ချစ်နိုင်ပြီး စိတ်ကျေနပ်စေနိုင်ခဲ့သည်။ လူတစ်ယောက်သည် ဤအရည်အသွေးများကို ပိုင်ဆိုင်လျှင်၊ ထိုသူသည် ထူးခြားသော လက္ခဏာ ရှိလေသည်။ ထူးခြားသော လက္ခဏာသည် မည်သို့ ဖြစ်ပေါ်သနည်း။ သမ္မာတရားကို နားလည်သောသူ၊ ဘုရားသခင်၏ စမ်းသပ်မှုများနှင့် စာတန်၏ စုံစမ်းသွေးဆောင်ခြင်းများအတောအတွင်း မိမိ၏ သက်သေခံချက်တွင် ခိုင်မာစွာ ရပ်တည်နိုင်သောသူ၊ လူသားဖြစ်ခြင်း၏ အဆင့်အတန်းကို အလှမ်းမီလျက် လူသားတစ်ယောက်ကဲ့သို့ ရှင်သန်နေထိုင်နိုင်သောသူနှင့် သမ္မာတရား အတိုင်းအတာတစ်ခုခုပိုင်ဆိုင်သောသူသာလျှင် ထူးခြားသော လက္ခဏာ ရှိပေသည်။ ယောဘသည် သူကိုယ်တိုင်၏မွေးနေ့ကို ကျိန်ဆဲနိုင်ခဲ့ခြင်း၊ သူ ဝေဒနာခံစားရသည်ကို ဘုရားသခင် မြင်ရ၍ ဘုရားသခင်အား စိတ်သောကရောက်စေခြင်း၊ ပူပန်စေခြင်းထက် သေခြင်းကိုသာ လိုလားခဲ့ခြင်းများမှာ သူ့ထံတွင် လူ့သဘာဝ အနှစ်သာရအရ၊ ကြင်နာသောစိတ်နှလုံးတစ်ခု ရှိခဲ့ခြင်းကြောင့်သာ ဖြစ်သည်။ ဤသည်မှာ ယောဘ၏လူ့သဘာဝ ဖြစ်၏။ လူတစ်ဦးတွင် ကြင်နာသော လူ့သဘာဝတစ်ခုနှင့် အနှစ်သာရ ရှိမှသာလျှင်၊ ၎င်းသည် ဘုရားသခင်ကို ချစ်ခင်ကာ အရေးထားလိမ့်မည်ဖြစ်သည်။ ၎င်းတို့ထံ၌ ထိုအရာတစ်ခုမျှ မရှိလျှင်၊ ၎င်းတို့သည် ထုံထိုင်းကာ အကြင်နာတရားမဲ့ကြလိမ့်မည်။ ယောဘနှင့် ဆန့်ကျင်ဘက် လုံးလုံး ဖြစ်ခဲ့သော ပေါလုနှင့် ဤအကြောင်းအရာကို ယှဉ်ကြည့်လော့။ ပေါလုသည် သူ့အတွက်ကိုသာ အမြဲ အလေးထား စဉ်းစားနေခဲ့ပြီး၊ ဘုရားသခင်နှင့်ပင် အပေးအယူများ ပြုလုပ်ချင်ခဲ့သည်။ သူသည် သရဖူတစ်ခုကို ရရှိချင်ခဲ့သည်။ သူသည် ခရစ်တော် ဖြစ်ချင်ခဲ့ပြီး၊ ခရစ်တော်၏နေရာကို ယူချင်ခဲ့သည်။ ထို့နောက် သူ၏သရဖူကို မရနိုင်သည့်အခါ၊ သူသည် ဘုရားသခင်နှင့် စကားများကာ ဘုရားသခင်ကို စွဲချက်တင်ရန် ကြိုးစားခဲ့ပေသည်။ အလွန်ပင် အသိစိတ် ကင်းမဲ့လိုက်လေစွတကား။ ပေါလုတွင် ရှက်တတ်သော စိတ်တစ်ခု မရှိခဲ့ကြောင်းကို ဤအရာက ပြလေသည်။ စာတန်၏ ဖောက်ပြန်ပျက်စီးသော စိတ်သဘောထားရှိသည့် လူများသည် ပြောင်းလဲကြရမည်။ အကြင်သူသည် သမ္မာတရားကို နားလည်ပြီး ထိုသမ္မာတရားကို လက်ခံကာ လက်တွေ့လုပ်ဆောင်နိုင်လျှင်၊ ၎င်းတို့သည် ဘုရားသခင်ကို ကျိုးနွံနာခံနိုင်ကြလိမ့်မည်။ ၎င်းတို့သည် ဘုရားသခင်ကို ဆန့်ကျင်တော့မည် မဟုတ်ဘဲ၊ ဘုရားသခင်နှင့် သဟဇာတ ဖြစ်လာကြလိမ့်မည်။ ထိုသို့သော လူတစ်ယောက်သည် သမ္မာတရားနှင့် အသက်ကို ရရှိသောသူ ဖြစ်ပေသည်။ ဤသည်မှာ ဘုရားသခင် လိုလားသော ဖန်ဆင်းခံအမျိုးအစား ဖြစ်ပေသည်။

၂၀၁၈ ခုနှစ်၊ ဇူလိုင်လ ၁၃ ရက်


သမ္မာတရား စည်းမျဉ်းများကို ရှာဖွေခြင်းဖြင့်သာ မိမိ၏တာဝန်ကို ကောင်းစွာ ထမ်းဆောင်နိုင်သည်

လူတစ်ယောက်သည် ဘုရားသခင်ကို မိမိ၏ယုံကြည်ခြင်းမှတစ်ဆင့် သမ္မာတရားကို ရရှိနိုင်ခြင်း ရှိမရှိဆိုသည်မှာ ၎င်းအနေဖြင့် မိမိတာဝန်အား ထမ်းဆောင်နေစဉ်တွင် ပြုပြင်ခြင်းကို လက်ခံနိုင်ခြင်း ရှိမရှိ၊ အမှုကိစ္စများကို စည်းမျဉ်းနှင့်အညီ လုပ်ဆောင်နိုင်ခြင်း ရှိမရှိနှင့် ဘုရားသခင်၏ စီစဉ်ညွှန်ကြားခြင်းများနှင့် ကြိုတင်စီစဉ်ခြင်းများကို အမြဲ နာခံနိုင်စွမ်း ရှိမရှိတို့အပေါ် မူတည်လေသည်။ ဤသည်မှာ အရေးကြီးဆုံးဖြစ်၏။ ဘုရားသခင်၏ စီစဉ်ညွှန်ကြားခြင်းများနှင့် ကြိုတင်စီစဉ်ခြင်းများကို နာခံခြင်းဟူသည်မှာ မည်သည့်အရာကို ဆိုလိုသနည်း။ ဆိုလိုသည်မှာ ဘုရားသခင်၏ အိမ်တော်က သင်လုပ်ဆောင်ရန်အတွက် မည်သည့်အရာကို စီစဉ်ပေးသည်ဖြစ်စေ၊ သင်၏ တာဝန်များကို ထမ်းဆောင်ရန် မည်သည့်နေရာ၌ စီစဉ်ပေးသည်ဖြစ်စေ ဘုရားသခင်ထံမှ လာသော ထိုအရာကို သင်က လက်ခံနိုင်ခြင်းဖြစ်သည်။ ဘုရားသခင်ထံမှ လာသော အရာကို လက်ခံခြင်းသည် စစ်မှန်သော ယုံကြည်ခြင်း ဖြစ်ပြီး လက်တွေ့လုပ်ဆောင်မှု သွင်ပြင်လက္ခဏာတစ်ခုလည်း ဖြစ်၏။ သို့ဖြစ်ရာ လူတစ်ယောက်သည် ဘုရားသခင်ထံမှ လာသောအရာကို မည်သို့ လက်ခံသနည်း။ “ဤအမှုကိစ္စကို စီစဉ်ခဲ့သည်မှာ လူများပင် ဖြစ်သော်လည်း ယင်းသည် ကျွန်ုပ်၏တာဝန် ဖြစ်သည်။ အသင်းတော်က ကျွန်ုပ်ကို ထမ်းဆောင်စေရန် စီစဉ်ပေးသော မည်သည့်တာဝန်မဆိုသည် ဘုရားသခင်၏ သဘောတူညီမှုဖြင့် လာသည်။ ကျွန်ုပ်က လက်ခံပြီး နာခံသင့်သည်။ သို့ဆိုလျှင်ု ကျွန်ုပ်၏ တာဝန်ကို မည်သို့ သဘောထားသင့်သနည်း” ဟု သင်က ပြောသည်။ မိမိတာဝန်အပေါ် သဘောထားပုံနှင့် ပတ်သက်၍ ဘုရားသခင်ထံတွင် သတ်မှတ်ချက်များ ရှိသလော။ ဘုရားသခင်က လူများကို လက်တွေ့လုပ်ဆောင်စေရန် သတ်မှတ်ပေးသည့် သမ္မာတရားဟူသည်မှာ အဘယ်နည်း။ (မိမိ၏တာဝန် ကောင်းမွန်စွာ ထမ်းဆောင်ခြင်းတွင် မိမိ၏ စိတ်နှလုံး၊ အာရုံနှင့် အားထုတ်မှုတို့ကို ဆက်ကပ်ရန်ဖြစ်သည်။) ဤစည်းမျဉ်းကို လိုက်နာရာတွင် သင်သည် ပျင်းရိကာ မိမိတာဝန်ကို မထမ်းဆောင်ချင်သည့်အခါတွင်ဖြစ်စေ၊ မကျေနပ်မှုများ ရှိသည့်အခါတွင်ဖြစ်စေ ယခုကဲ့သို့ ရှာဖွေသင့်၏၊ “ပြဿနာသည် မည်သည့်နေရာတွင် ရှိနေသနည်း။ ငါသည် ဘုရားသခင် သတ်မှတ်သည့်အတိုင်း လက်တွေ့လုပ်ဆောင်နေခြင်း မဟုတ်။ ငါ့စိတ်ကူးများကို လက်လွှတ်ရမည်၊ ငါ့တောင်းဆိုချက်များနှင့် ဆန္ဒများကိုလည်း လက်လွှတ်ရမည်။ မမှန်ကန်သော ငါ့စိတ်တွင်း အခြေအနေကို ပြောင်းပြန်လှန်ပစ်ရမည်” ဟူ၍ ဖြစ်သည်။ သင်သည် ဤအရာများကို လက်လွှတ်နိုင်စွမ်း ရှိရမည်။ သို့သော် တစ်ခါတစ်ရံတွင် လူများကို လက်လွှတ်ခြင်း မရှိစေရန် တားဆီးသည့် အချို့အရာများ ရှိကြသည်။ မည်သို့သော အရာများနည်း။ ဥပမာအားဖြင့် အခြားလူများ၏ တာဝန်များမှာ ပို၍ မက်မောစရာ ကောင်းသည်ဟု လည်းကောင်း၊ ထိုတာဝန်များကြောင့် လူအများအပြားနှင့် ဆက်ဆံခွင့် ရကြသည်ဟုလည်းကောင်း အချို့သောလူများက အမြဲတမ်း မနာလို ဖြစ်ကြ၏။ ၎င်းတို့က မိမိတို့၏ တာဝန်မှာ အရေးမပါကြောင်း၊ ထိုတာဝန်ကို ထမ်းဆောင်ရင်း တွေ့ဆုံရသည့် လူထုမှာလည်း နည်းလွန်းလှကြောင်း အမြဲတစေ ထင်မြင်ကြ၏၊ ပြီးလျှင် ဤအရာက ၎င်းတို့ကို မကျေမနပ်ဖြစ်စေသည်။ ထို့ပြင် ၎င်းတို့တာဝန်၏ သေးငယ်သော တာဝန်ယူရမှု အတိုင်းအတာနှင့် ၎င်းတို့ စီမံရသည့် နည်းပါးသော လူအရေအတွက်တို့ကြောင့် ၎င်းတို့တွင် မည်သည့် အဆင့်အတန်းမျှ မရှိဟု ထင်ကြသည်။ ဤသည်တို့မှာ မည်သို့သော အတွေးများပေနည်း။ ဤစိတ်ကူးများ၏ ဇာစ်မြစ်မှာ အဘယ်နည်း။ (ဖောက်ပြန်ပျက်စီးသော စိတ်သဘောထားများ ဖြစ်ပါသည်။) ထိုအရာများ အားလုံးသည် ဖောက်ပြန်ပျက်စီးသော စိတ်သဘောထားများမှ လာကြ၏။ ဖောက်ပြန်ပျက်စီးသော စိတ်သဘောထားများမှ ထွက်ပေါ်လာသည့် ဤအရာများမှာ မည်သည်တို့ ဖြစ်သနည်း။ ကိုယ်ပိုင် အကြံအစည်များ၊ အစီအစဉ်များ၊ အလိုဆန္ဒများနှင့် ရည်မှန်းချက်များပင် ဖြစ်သည်။ ဤအရာများကို မည်သို့ ဖြေရှင်းသင့်သနည်း။ ပထမဦးစွာ သင်သည် စွန့်လွှတ်ရမည်၊ ထို့နောက် သင်၏ စိတ်နှလုံး၌ သင်သည် ဘုရားသခင်ကို ဖြည့်ဆည်းပေးရန် မိမိတာဝန်ကို စိတ်ထက်သန်စွာ ထမ်းဆောင်ရမည့်အစား အဆင့်အတန်းကိုသာ ရှာဖွေနေဆဲ ဖြစ်ကြောင်းကို ဆန်းစစ်ခြင်းမှတစ်ဆင့် သဘောပေါက်ရမည်။ သင့်ထံတွင် ရည်မှန်းချက်များနှင့် အလိုဆန္ဒများ ရှိနေဆဲဖြစ်၏၊ သင်သည် အဆင့်အတန်း၏ အကျိုးကျေးဇူးများကို ငမ်းငမ်းတက် လိုချင်၏၊ သင့်ထံတွင် လွန်ကဲသော တောင်းဆိုချက်များ ရှိ၏၊ သို့သော် ဘုရားသခင်ကိုမူ မနာခံသေးချေ။ ထို့ကြောင့် သင်သည် ဘုရားသခင်ရှေ့မှောက် ရောက်ရှိကာ “ဘုရားသခင်၊ ကျွန်ုပ်၏ အခြေအနေသည် မမှန်ကန်ပါ။ ကျွန်ုပ်ကို ကျေးဇူးပြု၍ ဆုံးမပဲ့ပြင်ပြီး ရိုက်နှက်တော်မူပါ။ မိမိကိုယ်ကို သိနိုင်ရန်၊ နောင်တရနိုင်ရန်အတွက် ကိုယ်တော့်တရားစီရင်မှုနှင့် ပြစ်တင်ဆုံးမခြင်းသည် ကျွန်ုပ်အပေါ် ကျရောက်ပါစေသား” ဟူ၍ ဆုတောင်း၏။ သင့်ထံ၌ နောင်တရသော စိတ်နှလုံး ရှိသည်ဆိုလျှင် သင့်အား အပြစ်ဖော်ကာ ဆုံးမပဲ့ပြင်စေရန် ဘုရားသခင် ရှေ့မှောက် ရောက်ရှိ၍ တောင်းလျှောက်သည့်အခါ ဘုရားသခင်က သင်၏ ဝိညာဉ်ရင့်သန်မှုနှင့်အညီ တုံ့ပြန်ပေလိမ့်မည်။ ဘုရားသခင်က သင့်အား ဆုံးမပဲ့ပြင်ခြင်း ပြုချင်ပြုမည် သို့မဟုတ် သင့်အား တဖြည်းဖြည်း လမ်းပြချင် ပြပေမည်။ ဘုရားသခင်က သင့်ကို ဆုံးမပဲ့ပြင်လျှင် သင့်ထံ၌ ဝိညာဉ်ရင့်သန်မှု အနည်းငယ် ရှိသောကြောင့် ဖြစ်သည်။ သို့သော် ဘုရားသခင်သည် သင့်ကို ဆုံးမပဲ့ပြင်ခြင်း ပြုချင်မှ ပြုမည်၊ ယင်းမှာ သင်သည် ပျော့ညံ့သောကြောင့်ဖြစ်၏။ ထိုအဖြစ်မျိုး၌ သင်သည် မိမိတာဝန်ကို ထမ်းဆောင်ခြင်း လမ်းကြောင်းတွင် နာခံနိုင်လာစေရန်အတွက် ဘုရားသခင်က သင့်အား တဖြည်းဖြည်း ပံ့ပိုးကာ လမ်းပြချင် လမ်းပြပေမည်။ ဘုရားသခင်အနေဖြင့် ဤအရာကို လုပ်ဆောင်ရန်အတွက် မည်သည်တို့ကို မရှိမဖြစ် လိုအပ်သနည်း။ နောင်တရသော စိတ်နှလုံး၊ ဘုရားသခင်ကို နာခံ၍ ပူးပေါင်းလုပ်ဆောင်သော စိတ်နှလုံးနှင့် သမ္မာတရားကို တောင့်တပြီး မက်မောသော စိတ်နှလုံး သင့်ထံတွင် ရှိသည့်အခါမှသာ ဘုရားသခင်က သင့်ကို တရားစီရင်လိမ့်မည်၊ ပြစ်တင် ဆုံးမလိမ့်မည်၊ သန့်စင်ပေးလိမ့်မည်။ သင်သည် ဤအရာအတွက် စိတ်ပိုင်းဖြတ်မှု ရှိပြီး ဆုတောင်းရမည့်အစား သင်၏ ဇာတိပကတိနောက်သာ လိုက်၍ မိမိ၏ အကြံအစည်များ၊ ရည်မှန်းချက်များနှင့် အလိုဆန္ဒများကို မစွန့်လွှတ်လျှင် ဘုရားသခင်က သင့်အတွက် ဤအရာကို လုပ်ဆောင်ပါဦးမည်လော။ ဘုရားသခင်သည် သင့်အတွင်း၌ အလုပ် လုပ်လိမ့်မည် မဟုတ်။ ဘုရားသခင်သည် သူ့ကိုယ်သူ သင့်ထံမှ ပုန်းကွယ်လိမ့်မည်၊ သူ့မျက်နှာတော်ကိုလည်း သင် မမြင်အောင် ကွယ်ဝှက်လိမ့်မည်။ စည်းဝေးပွဲများတွင် အခြားလူတိုင်းမှာ တရားဒေသနာများကြောင့် စိတ်အားတက်ကြမည် ဖြစ်သော်လည်း သင်သည် တက်ကြွလန်းဆန်းစေရန် အားထုတ်ဖို့ နည်းလမ်း မရှိဖြစ်ကာ အမြဲတစေ ငိုက်မျဉ်းနေလိမ့်မည်။ မည်သို့ပင်ဖြစ်ပါစေ သင်သည် မည်သည့်အရာကိုမျှ မှတ်သားနိုင်လိမ့်မည် မဟုတ်ပေ။ ပြီးလျှင် ဤအခြေအနေသည် မဆုံးနိုင်အောင် ဆက်ရှိနေမည်ဖြစ်ပြီး တစ်နှစ်၊ နှစ်နှစ်မျှ သို့မဟုတ် သုံးနှစ်မှ ငါးနှစ်အထိပင် ရှည်ကြာနေလိမ့်မည်။ ဤသည်မှာ ဘုရားသခင်သည် သင့်အား ပစ်ပစ်ခါခါငြင်းခဲ့ပြီဟူသော အဓိပ္ပာယ်ဖြစ်သည်၊ ဘုရားသခင်သည် သူ့မျက်နှာတော်ကို သင် မမြင်အောင် ကွယ်ဝှက်ခဲ့လေပြီ၊ ဤအဖြစ်မှာ အလွန် အန္တရာယ်ရှိ၏။ “ထိုအဖြစ်သည် မည်သို့ အန္တရာယ် ရှိမည်နည်း။ ကျွန်ုပ်သည် မိမိတာဝန်ကို ထမ်းဆောင်နေသည်။ ကျွန်ုပ်သည် ဘုရားသခင်ကို မစွန့်ခွာသေးပေ။ ကျွန်ုပ်သည် ဘုရား နှုတ်ကပတ်တော်များကို ဖတ်ရှုဆဲ၊ ဓမ္မတေးများကို နားထောင်နေဆဲ ဖြစ်သကဲ့သို့ ကျွန်ုပ်ထံတွင် ဝိညာဉ်ရေးရာ အသက်တာတစ်ခုလည်း ရှိသည်။ ကျွန်ုပ်သည် ဘုရား အိမ်တော်သား တစ်ယောက်လည်း ဖြစ်နေဆဲပါ” ဟု လူအချို့က ဆိုလိမ့်မည်။ ဤသည်တို့မှာ မည်သည့်အရာကိုမျှ အဆုံးအဖြတ် မပေးသည့် အပြင်ပန်း ဖော်ပြချက်များသာ ဖြစ်သည်။ အခြားတစ်ဖက်တွင်မူ တိကျပြတ်သားသော အကျိုးတစ်ခု အမှန်တကယ် ရှိခြင်းဟူသည်မှာ အဘယ်နည်း။ ဘုရားသခင်သည် သင့်ကို စောင့်ကြည့်နေခြင်း၊ သင့်ကို လမ်းပြနေခြင်း ရှိမရှိပင် ဖြစ်သည်။ သန့်ရှင်းသော ဝိညာဉ်တော်သည် သင့်အပေါ် အလုပ်လုပ်နေသလော၊ သင့်ကို ဆုံးမပဲ့ပြင်နေသလော။ ဤသည်မှာ အခရာဖြစ်၏။ ထို့ပြင် ဘုရားသခင်၏ လမ်းပြမှုနှင့် သန့်ရှင်းသော ဝိညာဉ်တော်၏ လုပ်ဆောင်ချက်မှာ မည်သည့် အရာအပေါ် မူတည်သနည်း။ (လူများ၏ စိတ်နှလုံးများအပေါ် မူတည်ပါသည်။) မှန်ပေသည်။ ဘုရားသခင်အပေါ် လူတို့၏သဘောထား၊ ၎င်းတို့၏ စိတ်နှလုံးများ၊ ၎င်းတို့၏ တောင့်တမှုများ၊ ဆန္ဒပြင်းပြမှုများနှင့် ၎င်းတို့ ရှာဖွေသော အရာတို့အပေါ် မူတည်လေသည်။ လူတို့ လျှောက်လှမ်းသော လမ်းကြောင်းအပေါ် မူတည်လေသည်။ ဤသည်တို့မှာ အရေးကြီးဆုံး သွင်ပြင်လက္ခဏာများ ဖြစ်ကာ ဘုရားသခင်သည် လူများအပေါ် သူ၏ ပြုမူဆက်ဆံမှုကို ယင်းတို့အပေါ် အခြေခံလေသည်။

ယခုအချိန်တွင် ဖြေရှင်းရမည့် အရေးတကြီး အဖြစ်ဆုံး ကိစ္စမှာ မိမိ၏တာဝန်ကို မည်သို့ သဘောထားမည်နည်း ဆိုသည်ပင် ဖြစ်သည်။ အဘယ်ကြောင့်ဆိုသော် လူတစ်ယောက်၏ ယုံကြည်ခြင်းသည် စစ်မှန်သလော အယောင်ဆောင်လော၊ ထိုသူသည် သမ္မာတရားကို ချစ်သလော မချစ်သလော၊ လမ်းမှန် သို့မဟုတ် လမ်းမှားကို ရွေးချယ်သလော၊ အသိစိတ်နှင့် အသိတရား ရှိသလော၊ ကင်းမဲ့သလော ဆိုသည်တို့ကို အကောင်းဆုံး ထုတ်ဖော်ပြသည်မှာ တာဝန် ထမ်းဆောင်ခြင်းပင် ဖြစ်သည်။ ဤအချက်များ အားလုံးသည် တာဝန်စွမ်းဆောင်ခြင်းတွင် ထုတ်ဖော်နိုင်၏။ မိမိ၏တာဝန်ကို သဘောထားပုံနှင့်ပတ်သက်သည့် ပြဿနာကို ရင်ဆိုင်ဖြေရှင်းရန်အတွက် သင်သည် တာဝန်သည် မည်သည့်အရာဖြစ်သည်ကိုလည်းကောင်း၊ တာဝန်ကို မည်သို့ ကောင်းမွန်စွာ ထမ်းဆောင်ရမည်ကိုလည်းကောင်း၊ တာဝန်ထမ်းဆောင်နေစဉ်တွင် အခက်အခဲ ကြုံသည့်အခါ မည်သည့်အရာ လုပ်ဆောင်ရမည်၊ မည်သည့် စည်းမျဉ်းများကို လိုက်နာ၍ မည်သည့် သမ္မာတရားများနှင့်အညီ လက်တွေ့လုပ်ဆောင်မည်တို့ကိုလည်းကောင်း ပထမဦးစွာ နားလည်ရမည်။ သင့်အနေဖြင့် ဘုရားသခင်ကို အထင်လွဲမှား၍ သင်၏ အကြံအစည်များကို မစွန့်လွှတ်နိုင်သည့်အခါ မည်သည့်အရာ လုပ်ဆောင်ရမည်ကို နားလည်ရမည်။ ထို့အပြင် မိမိတာဝန်များကို ထမ်းဆောင်ခြင်း လမ်းကြောင်း၌ သင်သည် သင်၏ စိတ်နှလုံးထဲမှ မမှန်ကန်သော အတွေးများကို မကြာခဏ ဆင်ခြင်ရမည်။ ယင်းတို့သည် စာတန် ပိုင်ဆိုင်သည့် အတွေးများ၊ အမြင်များ ဖြစ်၍ သင်၏ တာဝန်ထမ်းဆောင်မှုကို လွှမ်းမိုးပြီး နှောင့်ယှက်၏။ ယင်းတို့ကြောင့် သင်သည် တာဝန်ထမ်းဆောင်နေစဉ်တွင် ဘုရားသခင်ကို ပုန်ကန်ခြင်းနှင့် သစ္စာဖောက်ခြင်း ဖြစ်ပေါ်နိုင်၏၊ ပြီးလျှင် ယင်းက သင့်အား ဘုရားသခင် အပ်နှံထားသည့်အရာကို ပျက်ကွက်စေ၏။ သင်သည် ဤအရာအားလုံးကို သိရပေမည်။ တာဝန်ဟူသည် လူတစ်ယောက်အတွက် အရေးကြီးသလော။ အလွန့်အလွန် အရေးကြီးပေသည်။ ဤအမြင်သည် ယခုအချိန်၌ သင်တို့တွင် ရှင်းလင်းနေရမည်။ တာဝန်ကို ထမ်းဆောင်ခြင်းသည် ဘုရားသခင်ကို ယုံကြည်ခြင်းအတွက် အရေးကြီးဆုံးပင် ဖြစ်သည်။ ယခုအချိန်၌ ဘုရားသခင်ကို ယုံကြည်ခြင်း၏ အရေးပါဆုံး အချက်မှာ တာဝန် ထမ်းဆောင်ခြင်း ဖြစ်၏။ မိမိတာဝန်ကို ကောင်းစွာ ထမ်းဆောင်ခြင်း မရှိလျှင် သင်သည် မည်သည့် လက်တွေ့ကျမှုမျှ မရှိနိုင်ပေ။ တာဝန် ထမ်းဆောင်နေစဉ် လူများသည် ဘုရားသခင်၏ ရည်ရွယ်ချက်များကို နားလည်နိုင်ကြပြီး ဘုရားသခင်နှင့် ပုံမှန် ဆက်ဆံရေး တစ်ခုကို တဖြည်းဖြည်း တည်ဆောက်နိုင်ကြ၏။ ၎င်းတို့သည် မိမိတို့၏ ပြဿနာများကို တဖြည်းဖြည်း ခွဲခြားဖော်ထုတ်နိုင်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားနှင့် အနှစ်သာရကို သိလာကြ၏။ တစ်ချိန်တည်းမှာပင် မိမိကိုယ်ကို ဆင်ခြင်သုံးသပ်ခြင်း လုပ်ငန်းစဉ်မှတစ်ဆင့် လူများသည် ၎င်းတို့အပေါ် ဘုရားသခင် တောင်းဆိုချက်များက မည်သည့်အရာများ ဖြစ်သည်ကို တဖြည်းဖြည်း တွေ့ရှိနိုင်ကြသည်။ ဘုရားသခင်ကို ယုံကြည်သည့်အချိန်၌ သင် ယုံကြည်သည်မှာ မည်သည့်အရာပင် ဖြစ်သည်ကို ယခု နားလည်သလော။ အမှန်တကယ်တွင် သမ္မာတရားကို ယုံကြည်ခြင်းနှင့် သမ္မာတရားကို ရရှိခြင်း ဖြစ်သည်။ တာဝန် ထမ်းဆောင်ခြင်းသည် သင့်အား သမ္မာတရားနှင့် အသက်ကို ရရှိစေ၏။ တာဝန် ထမ်းဆောင်ခြင်း မရှိဘဲ သမ္မာတရားနှင့် အသက်ကို မရရှိနိုင်ချေ။ လူတစ်ယောက်သည် တာဝန် ထမ်းဆောင်ခြင်း မရှိဘဲ ဘုရားသခင်ကို ယုံကြည်သည်ဆိုလျှင် စစ်မှန်မှု ရှိနိုင်မည်လော။ (မရှိနိုင်ပါ။) မည်သည့် စစ်မှန်မှုမျှ မရှိနိုင်ပေ။ ထို့ကြောင့် သင်သည် မိမိတာဝန်ကို ကောင်းစွာ မထမ်းဆောင်လျှင် သမ္မာတရားကို မရရှိနိုင်ချေ။ သင့်အနေဖြင့် ဖယ်ရှားရှင်းလင်းခြင်းခံရသည့် အခါတွင်မူ သင်သည် ဘုရားသခင်ကို ယုံကြည်ရန် ပျက်ကွက်ခဲ့ပြီဖြစ်ကြောင်း ဤအရာက ပြဆိုလေသည်။ သင်သည် ဘုရားသခင်ကို ယုံကြည်သည်ဟု ပြောဆိုသည့်တိုင် သင်၏ယုံကြည်ခြင်းမှာ အဓိပ္ပာယ် ကင်းမဲ့နေပြီဖြစ်သည်။ ဤသည်မှာ လုံးလုံးလျားလျား နားလည်သဘောပေါက်ရမည့် အရာတစ်ခု ဖြစ်၏။

သင် မည်သည့် တာဝန် ထမ်းဆောင်နေပါစေ သင် နားလည်ရမည့် စည်းမျဉ်းများနှင့် သင် လက်တွေ့လုပ်ဆောင်ရမည့် သမ္မာတရားများမှာ အတူတူပင် ဖြစ်သည်။ သင်သည် ခေါင်းဆောင်တစ်ဦးအဖြစ်၊ သို့မဟုတ် အလုပ်သမားတစ်ဦးအဖြစ် စေခိုင်းခံရသည်ဖြစ်စေ၊ သို့မဟုတ် သင်သည် အိမ်ရှင်တစ်ဦးအဖြစ် ဟင်းများကို ချက်ပြုနေသည်ဖြစ်စေ သို့မဟုတ် အပြင်ပန်းကိစ္စရပ်အချို့ကို တာဝန်ယူရန်၊ သို့မဟုတ် ကာယလုပ်အားအချို့ လုပ်ဆောင်ရန် သင်သည် စေခိုင်းခံရသည်ဖြစ်စေ ဤတာဝန်အမျိုးမျိုးကို ထမ်းဆောင်ရာတွင် လိုက်နာစောင့်ထိန်းသင့်သည့် သမ္မာတရား စည်းမျဉ်းများသည် အတူတူပင်ဖြစ်သည်။ ယင်းတို့သည် သမ္မာတရားနှင့် ဘုရားနှုတ်ကပတ်တော်များတွင် အခြေပြုရမည် ဖြစ်သည်။ သို့ဆိုလျှင် ဤစည်းမျဉ်းများထဲတွင် မည်သည့်အရာသည် အကြီးမားဆုံးနှင့် အဓိက ဖြစ်သနည်း။ ယင်းမှာ မိမိ၏ စိတ်နှလုံး၊ အာရုံနှင့် အားထုတ်မှုတို့ကို မိမိ၏တာဝန် ကောင်းစွာ ထမ်းဆောင်ခြင်းတွင် ဆက်ကပ်ရန်နှင့် ထိုတာဝန်ကို သတ်မှတ်ထားသော စံနှုန်းအတိုင်း ထမ်းဆောင်ရန်ပင် ဖြစ်သည်။ သင်၏ တာဝန်ကို ကောင်းစွာ ထမ်းဆောင်ရန်နှင့် တာဝန်ကို စံနှုန်းမီ ထမ်းဆောင်ရန်အတွက် တာဝန်ဟူသည်မှာ မည်သည့်အရာဖြစ်ကြောင်းကို သင် သိရမည်။ သို့သော် တာဝန်ဟူသည်မှာ အဘယ်နည်း။ တာဝန်ဟူသည် သင်၏ သက်မွေးမှုလုပ်ငန်းလော။ (မဟုတ်ပါ။) သင်သည် မည်မျှ အောင်မြင်ပြီး ဂုဏ်ရှိကြောင်းကို အခြားသူများ မြင်နိုင်ရန်အတွက် တာဝန်ကို ကောင်းစွာ ထမ်းဆောင်ဖို့ အစွမ်းကုန် ကြိုးစားအားထုတ်ရန် ဆန္ဒရှိရင်း ဤအရာက သင်၏ဘဝကို အဓိပ္ပာယ် ရှိစေသည်ဟု တွေးထင်လျက် သင်၏တာဝန်ကို သင်၏ကိုယ်ပိုင် အသက်မွေးလုပ်ငန်းအဖြစ် သဘောထားလျှင် ယင်းသည် မှန်ကန်သော အမြင်ဖြစ်မည်လော။ (မဖြစ်ပါ။) ဤအမြင်သည် မည်သည့် နေရာတွင် လွဲချော်သနည်း။ ဘုရားသခင်၏ တာဝန်ပေးစေခိုင်းချက်ကို မိမိ၏ကိုယ်ပိုင် လုပ်ငန်းအဖြစ် မှတ်ယူခြင်းတွင် လွဲချော်လေသည်။ ဤအမြင်မှာ လူသားများအတွက် ကောင်းမွန်သည်ဟု ထင်ရသော်လည်း ဘုရားသခင်အတွက်မူ ယင်းသည် လမ်းမှားကို လျှောက်လှမ်းခြင်း၊ သမ္မာတရား စည်းမျဉ်းများကို ချိုးဖောက်ခြင်း ဖြစ်ပြီး ဘုရားသခင်က ယင်းကို ပြစ်တင်ရှုတ်ချ၏။ ဘုရားသခင်၏ ရည်ရွယ်ချက်များနှင့် အညီဖြစ်စေရန်အတွက် ဘုရားသခင်၏ သတ်မှတ်ချက်များ၊ သမ္မာတရား စည်းမျဉ်းများနှင့်အညီ တာဝန်ကို ထမ်းဆောင်ရမည်။ သမ္မာတရား စည်းမျဉ်းများကို ဖောက်ဖျက်၍ ယင်းအစား လူသား အလေ့အကျင့်များနှင့်အညီ ပြုမူလုပ်ဆောင်ခြင်းသည် အပြစ်ရှိ၏။ ၎င်းမှာ ဘုရားသခင်ကို ဆန့်ကျင်သည်ဖြစ်၍ အပြစ်ဒဏ်ပေးခြင်း ခံရသင့်လေသည်။ ဤသည်မှာ သမ္မာတရားကို လက်မခံကြသည့် စဉ်းစားဉာဏ်မရှိသည့်အပြင် မသိနားမလည်သော လူများ၏ ကံကြမ္မာ ဖြစ်သည်။ ဘုရားသခင်ကို ယုံကြည်သူများသည် ဘုရားသခင်က လူများထံမှ တောင်းဆိုသည့်အရာများကို ရှင်းလင်းစွာ နားလည်သင့်သည်။ ဤရူပါရုံကို ရှင်းရှင်းလင်းလင်း ရှိကြရမည်။ ပထမဦးစွာ တာဝန်သည် မည်သည့်အရာဖြစ်သည်ကို ဆွေးနွေးကြအံ့။ တာဝန်တစ်ခုသည် သင်၏ ကိုယ်ပိုင်လုပ်ငန်း၊ သင်၏ ကိုယ်ပိုင်အသက်မွေးမှု သို့မဟုတ် သင်၏ ကိုယ်ပိုင်အလုပ် မဟုတ်ပေ။ ယင်းမှာ ဘုရားသခင်၏အမှု ဖြစ်သည်။ ဘုရားသခင်၏အမှုသည်၊ သင်၏ပူးပေါင်းဆောင်ရွက်မှုလိုအပ်ပေသည်၊ ယင်းက သင်၏တာဝန်ကို ဖြစ်ပေါ်စေခြင်း ဖြစ်၏။ လူသား ပူးပေါင်းဆောင်ရွက်ရမည့် ဘုရားသခင်၏ အမှု အစိတ်အပိုင်းမှာ လူသား၏တာဝန် ဖြစ်သည်။ တာဝန်မှာ ဘုရားသခင်၏ အမှု အစိတ်အပိုင်း ဖြစ်သည်။ သင်၏သက်မွေးမှုလုပ်ငန်း၊ သင်၏ အိမ်တွင်းရေးကိစ္စ မဟုတ်သကဲ့သို့ ဘဝထဲမှ သင်၏ ပုဂ္ဂိုလ်ရေး ကိစ္စမဟုတ်ပေ။ သင်၏ တာဝန်သည် အပြင်ပိုင်း အရေးကိစ္စများကို ကိုင်တွယ်ဖြေရှင်းဖို့ဖြစ်စေ၊ အတွင်းရေးကိစ္စများကို ကိုင်တွယ်ဖြေရှင်းဖို့ဖြစ်စေ၊ စိတ်ပိုင်းဆိုင်ရာ၊ သို့မဟုတ် ရုပ်ပိုင်းဆိုင်ရာ လုပ်အား ပါသည်ဖြစ်စေ၊ မပါသည်ဖြစ်စေ ဤသည်မှာ သင်ထမ်းဆောင်ရမည့် တာဝန်ဖြစ်သည်။ ၎င်းမှာ အသင်းတော်၏အလုပ် ဖြစ်သည်၊ ၎င်းမှာ ဘုရားသခင်၏ စီမံခန့်ခွဲမှုအစီအစဉ်၏ အစိတ်အပိုင်းတစ်ခု ဖြစ်ပြီး သင့်ကို ဘုရားသခင် ပေးခဲ့ပြီးသော တာဝန်ပေးစေခိုင်းချက် ဖြစ်သည်။ ယင်းသည် သင်၏ ကိုယ်ပိုင်လုပ်ငန်းမဟုတ်ချေ။ သို့ဆိုလျှင် သင်၏ တာဝန်ကို သင် မည်သို့ သဘောထား သင့်သနည်း။ အနည်းဆုံးအနေဖြင့် သင်သည် သင်၏ တာဝန်ကို သင် နှစ်သက်သည့် မည်သည့်နည်းလမ်းဖြင့်မဆို ဆောင်ရွက်၍မရပေ။ သင်သည် မဆင်မခြင် မလုပ်ဆောင်ရပေ။ ဥပမာအားဖြင့် သင်သည် မိမိ၏ ညီအစ်ကိုမောင်နှမများအတွက် အစားအစာ ချက်ပြုတ်ခြင်းကို ကြီးကြပ်ရလျှင် ယင်းမှာ သင်၏တာဝန် ဖြစ်သည်။ သင်သည် ဤအလုပ်ကို မည်သို့ သဘောထားသင့်သနည်း။ (ကျွန်ုပ်သည် သမ္မာတရား စည်းမျဉ်းများကို ရှာဖွေသင့်ပါသည်။) သင်သည် သမ္မာတရား စည်းမျဉ်းများကို မည်သို့ ရှာဖွေရသနည်း။ ဤအရာသည် စစ်မှန်မှုနှင့် သမ္မာတရားနှင့် ဆက်စပ်မှုရှိ၏။ သမ္မာတရားကို မည်သို့ လက်တွေ့လုပ်ဆောင်မည်၊ ဤတာဝန်ကို မည်သို့ ကောင်းအောင် ထမ်းဆောင်မည်၊ ပြီးလျှင် ဤတာဝန်သည် သမ္မာတရား၏ မည်သည့် သွင်ပြင်လက္ခဏာများနှင့် သက်ဆိုင်သည်တို့ကို သင်က ဆင်ခြင်စဉ်းစားရမည်။ ပထမအဆင့်အနေဖြင့် “ကျွန်ုပ်သည် မိမိအတွက် ချက်ပြုတ်နေခြင်းမဟုတ်။ ဤအရာသည် ကျွန်ုပ် လုပ်ဆောင်နေသော ကျွန်ုပ်၏တာဝန် ဖြစ်သည်” ဟု ဦးစွာ သင်တို့အားလုံး သိရမည်။ ဤနေရာတွင် အကျုံးဝင်သည့် သွင်ပြင်လက္ခဏာမှာ ရူပါရုံဖြစ်သည်။ ဒုတိယအဆင့်မှာ မည်သို့နည်း။ (ဟင်းလျာကို မည်သို့ ကောင်းအောင် ချက်ပြုတ်မည်ကို ကျွန်ုပ် စဉ်းစားရပါမည်။) ကောင်းမွန်စွာ ချက်ပြုတ်ခြင်းအတွက် စံနှုန်းမှာ အဘယ်နည်း။ (ကျွန်ုပ်သည် ဘုရားသခင်၏ သတ်မှတ်ချက်များကို ရှာဖွေရပါမည်။) မှန်ပေသည်။ ဘုရားသခင်၏ သတ်မှတ်ချက်များကသာ သမ္မာတရား၊ စံနှုန်းနှင့် စည်းမျဉ်း ဖြစ်ပေသည်။ ဘုရားသခင်၏ သတ်မှတ်ချက်များနှင့်အညီ ချက်ပြုတ်ခြင်းသည် သမ္မာတရား၏ သွင်ပြင်လက္ခဏာတစ်ခု ဖြစ်၏။ သင်သည် သမ္မာတရား၏ ဤသွင်ပြင်လက္ခဏာကို ပထမဦးဆုံး ထည့်သွင်း စဉ်းစားရမည်၊ ထို့နောက် “ဘုရားသခင်သည် ငါ့အား ဤတာဝန်ကို ထမ်းဆောင်ရန် ပေးအပ်ထားသည်။ ဘုရားသခင် သတ်မှတ်သော စံနှုန်းမှာ မည်သို့နည်း” ဟူ၍ သုံးသပ် ဆင်ခြင်ရမည်။ ဤအခြေခံအုတ်မြစ်သည် သတ်မှတ်ချက်တစ်ခု ဖြစ်၏။ သို့ဖြစ်ရာ သင်သည် ဘုရားသခင်၏စံနှုန်းနှင့် ကိုက်ညီစေရန် မည်သို့ ချက်ပြုတ်သင့်သနည်း။ သင် ချက်ပြုတ်သော အစားအစာသည် ကျန်းမာရေးနှင့် ညီညွတ်၍ အရသာ ရှိကာ သန့်ရှင်းသင့်သည်၊ ပြီးလျှင် ခန္ဓာကိုယ်အား အန္တရာယ်မဖြစ်စေသင့်ပေ။ ဤသည်တို့မှာ ပါဝင်သည့် အသေးစိတ် အချက်အလက်များ ဖြစ်သည်။ သင်သည် ဤစည်းမျဉ်းနှင့်အညီ ချက်ပြုတ်နေသရွေ့ သင် ချက်ပြုတ်သော အစားအစာကို ဘုရားသခင်၏ သတ်မှတ်ချက်များနှင့်အညီ ပြုလုပ်လိမ့်မည်။ ငါသည် ဤအရာကို အဘယ်ကြောင့် ပြောဆိုသနည်း။ သင်သည် ဤတာဝန်၏ စည်းမျဉ်းများကို ရှာဖွေခဲ့ပြီး ဘုရားသခင် ဘောင်ခတ်ထားသော အတိုင်းအတာထက် မပိုလွန်ခဲ့သောကြောင့် ဖြစ်သည်။ ဤသည်မှာ မှန်ကန်သင့်တော်သော ချက်ပြုတ်နည်း ဖြစ်၏။ သင်သည် သင်၏တာဝန်ကို ကောင်းစွာ ထမ်းဆောင်ခဲ့ပြီးဖြစ်ကာ သင်သည် ကျေနပ်ဖွယ်ရာ လုပ်ဆောင်ခဲ့ခြင်းဖြစ်၏။

သင်မည်သည့်တာဝန်ကို ထမ်းဆောင်နေသည်ဖြစ်ပါစေ သင်သည် အဆိုပါတာဝန်နှင့်ပတ်သက်၍ သမ္မာတရားစည်းမျဉ်းများကို ရှာဖွေရမည်ဖြစ်ကာ ဘုရားသခင်၏ ရည်ရွယ်ချက်များကို နားလည်ရမည်ဖြစ်သည်၊ ဘုရားသခင်၏ တောင်းဆိုချက်များကို သိရမည်ဖြစ်သည်၊ ပြီးလျှင် ထိုတာဝန်ကို ထမ်းဆောင်ခြင်းဖြင့် သင်ဖြစ်မြောက်အောင်မြင်သင့်သည့် ရလဒ်များက မည်သည့်အရာဖြစ်သည်ကို နားလည်သဘောပေါက်ရမည်။ ထိုသို့လုပ်ဆောင်ခြင်းအားဖြင့်သာလျှင် စည်းမျဉ်းနှင့်အညီ သင်၏အလုပ်ကို ဆောင်ရွက်နိုင်မည် ဖြစ်သည်။ သင်၏တာဝန်ကို ထမ်းဆောင်ရာတွင် သင်ပြုလိုသည်အတိုင်း ပြုရင်း၊ သင် လုပ်၍ပျော်သည့်အရာမှန်သမျှ၊ သို့မဟုတ် သင့်ကို အကောင်းမြင်စေမည့် အရာမှန်သမျှကိုသာ လုပ်ဆောင်ရင်း သင်၏ ကိုယ်ပိုင်နှစ်သက်မှုများအရ လုံးဝ ပြု၍မရပေ။ ဤသည်မှာ မိမိ၏ကိုယ်ပိုင်ဆန္ဒနှင့်အညီ ပြုမူခြင်းဖြစ်သည်။ သင်၏တာဝန်ကို ထမ်းဆောင်ရာတွင် ဤသည်မှာ ဘုရားတောင်းဆိုသည့်အရာဖြစ်ကြောင်းနှင့် ယင်းက ဘုရားကို ပျော်ရွှင်စေမည့်အရာဖြစ်ကြောင်းတို့ကို တွေးလျက် သင်၏ကိုယ်ပိုင် နှစ်သက်မှုများကို အားကိုးပါက၊ ပြီးလျှင် အကယ်၍ သင်သည် သင်၏ကိုယ်ပိုင်နှစ်သက်မှုများကို ဘုရားသခင်အပေါ် အတင်းအကျပ် သတ်မှတ်ခြင်း သို့မဟုတ် ၎င်းတို့အား သမ္မာတရားကဲ့သို့ လက်တွေ့လုပ်ဆောင်ပါက၊ ၎င်းတို့မှာ သမ္မာတရားစည်းမျဉ်းများဖြစ်သည့်အလား ၎င်းတို့အား လိုက်နာပါက ဤသည်မှာ အမှားတစ်ခု မဟုတ်လော။ ဤသည်မှာ သင်၏တာဝန်ကို ထမ်းဆောင်နေခြင်း မဟုတ်၊ ထို့အပြင် သင်၏တာဝန်ကို ဤကဲ့သို့ ထမ်းဆောင်နေခြင်းကို ဘုရားသခင်မှ အမှတ်ရမည် မဟုတ်ပေ။ လူအချို့တို့သည် သမ္မာတရားကို နားမလည်ကြသကဲ့သို့ ၎င်းတို့၏ တာဝန်များကို ကောင်းစွာ ဖြည့်ဆည်းခြင်းမှာ မည်သည့်အရာကို ဆိုလိုသည်ကို သူတို့ မသိကြ။ ၎င်းတို့သည် ကြိုးစားအားထုတ်ပြီး မိမိတို့၏ စိတ်နှလုံးကို ယင်းတွင် ထားရှိပြီးဖြစ်ကာ မိမိတို့၏ ဇာတိပကတိကို ပုန်ကန်ကာ ဆင်းရဲဒုက္ခခံစားပြီး ဖြစ်သော်ငြားလည်း ၎င်းတို့သည် အဘယ်ကြောင့်များ မိမိတို့၏ တာဝန်ကို စံနှုန်းပြည့်မီသည့် နည်းလမ်းဖြင့် မည်သည့်အခါမျှ မထမ်းဆောင်နိုင်ရသနည်းဟု ၎င်းတို့ ခံစားကြသည်။ ဘုရားသခင်သည် အဘယ်ကြောင့် အစဉ်အမြဲ စိတ်မကျေမနပ်ဖြစ်နေသနည်း။ ဤလူတို့သည် မည်သည့်နေရာတွင် မှားယွင်းခဲ့ကြပြီနည်း။ ၎င်းတို့၏ အမှားမှာ ဘုရားသခင်၏ သတ်မှတ်ချက်များကို ရှာဖွေရန် မကြိုးစားဘဲ ယင်းအစား မိမိတို့၏ ကိုယ်ပိုင် စိတ်ကူးများအတိုင်း ပြုမူကြခြင်း ဖြစ်သည်။ ဤသည်မှာ အကြောင်းရင်းဖြစ်၏။ ၎င်းတို့၏ ကိုယ်ပိုင် စိတ်ဆန္ဒများ၊ နှစ်သက်မှုများနှင့် တစ်ကိုယ်ကောင်းဆန်သော ရည်ရွယ်ချက်များကို သမ္မာတရားအဖြစ် ၎င်းတို့ သဘောထားခဲ့ကြသည်။ ပြီးလျှင် သူတို့သည် ထိုအရာများကို ဘုရားသခင် နှစ်သက်သည့် အရာဖြစ်သကဲ့သို့၊ သူ၏ စံနှုန်းများနှင့် သတ်မှတ်ချက်များ ဖြစ်သည့်အလား သဘောထားကြသည်။ သူတို့သည် မှန်ကန်၊ ကောင်းမြတ်ပြီး လှပသည်ဟု သူတို့ ယုံကြည်သည့်အရာများကို သမ္မာတရားအဖြစ် မြင်ကြလေသည်။ ဤသည်မှာ မှားယွင်း၏။ အမှန်တွင် လူတို့သည် တစ်စုံတစ်ရာ မှန်ကန်သည်၊ ပြီးလျှင် ယင်းသည် သမ္မာတရားနှင့် ကိုက်ညီသည်ဟု တစ်ခါတစ်ရံ ထင်ကောင်းထင်ကြမည် ဖြစ်သော်လည်း ယင်းသည် ဘုရားသခင်၏ ရည်ရွယ်ချက်များနှင့် ကိုက်ညီသည်ဟု သေချာပေါက် မဆိုလိုပေ။ တစ်စုံတစ်ရာ မှန်ကန်သည်ဟု လူတို့ တွေးထင်လေလေ၊ ၎င်းတို့အနေဖြင့် သတိရှိသင့်လေလေဖြစ်ပြီး ၎င်းတို့ စဉ်းစားနေသည့်အရာသည် ဘုရားသခင်၏ သတ်မှတ်ချက်များနှင့် ပြည့်မီခြင်းရှိမရှိ သိဖို့ရန် သမ္မာတရားကို ရှာဖွေသင့်လေလေ ဖြစ်သည်။ ယင်းသည် သူ၏ သတ်မှတ်ချက်များနှင့် အတိအကျပင် ဆန့်ကျင်ပြီး သူ၏ နှုတ်ကပတ်တော်များနှင့် ဆန့်ကျင်လျက်ရှိပါက ထိုအရာမှန်ကန်သည်ဟု သင် တွေးထင်သည်လျှင်ပင် ယင်းက လက်ခံနိုင်ဖွယ် မရှိပေ၊ ယင်းသည် လူသားအတွေးသာ ဖြစ်ပြီး သင် မှန်ကန်သည်ဟု မည်သို့ တွေးထင်ပါစေ သမ္မာတရားနှင့် ကိုက်ညီလိမ့်မည်မဟုတ်ပေ။ တစ်စုံတစ်ခုသည် မှန်သည် သို့မဟုတ် မှားသည်ကို ဘုရားနှုတ်ကပတ်တော်များကို အခြေခံ၍ ဆုံးဖြတ်ရမည်ဖြစ်သည်။ တစ်စုံတစ်ရာကို သင် မှန်ကန်သည်ဟု မည်မျှ တွေးထင်ပါစေ ဘုရားသခင်၏ နှုတ်ကပတ်တော်များထဲတွင် ယင်းအတွက် အခြေပြုချက် မရှိပါက ယင်းသည် မှားယွင်းနေပြီး ယင်းကို သင် စွန့်ပစ်ရမည်။ သမ္မာတရားနှင့် ကိုက်ညီသည့်အခါမှသာ လက်ခံနိုင်စရာရှိ၏၊ ဤနည်းလမ်းဖြင့် သမ္မာတရား စည်းမျဉ်းများကို ထိန်းသိမ်းခြင်းအားဖြင့်သာ သင်၏တာဝန် ထမ်းဆောင်ခြင်းသည် စံနှုန်း ပြည့်မီနိုင်သည်။ တာဝန်ဆိုသည်မှာ အဘယ်နည်း။ လူတို့ထံ ဘုရားသခင်က အပ်နှင်းသည့် စေခိုင်းချက်တစ်ခုဖြစ်သည်။ ဘုရားအိမ်တော်၏ အလုပ်၏ တစ်စိတ်တစ်ပိုင်းဖြစ်သည်။ ဘုရားသခင်ရွေးချယ်ထားသောလူတိုင်း ခံယူသင့်သည့် တာဝန်၊ ဝတ္တရားတစ်ခုဖြစ်သည်။ တာဝန်သည် သင်၏ အသက်မွေးမှုဖြစ်သလော။ ပုဂ္ဂိုလ်ရေးဆိုင်ရာ မိသားစု ကိစ္စတစ်ခုဖြစ်သလော။ သင်သည် တာဝန်ပေးအပ်ခြင်း ခံရသည်နှင့်တစ်ပြိုင်နက် ဤတာဝန်သည် သင်၏ကိုယ်ပိုင် အလုပ်ကိစ္စဖြစ်လာသည်ဟု ပြောလျှင် မှန်နိုင်သလော။ ဤကဲ့သို့ လုံးဝ မဟုတ်ပေ။ ဤသို့ဆိုလျှင် သင်၏ တာဝန်ကို မည်သို့ဖြည့်ဆည်းသင့်သနည်း။ ဘုရားသခင်၏ တောင်းဆိုချက်များ၊ နှုတ်ကပတ်တော်များနှင့် စံနှုန်းများနှင့်အညီ ပြုမူခြင်းအားဖြင့် သင်၏ အပြုအမူကို လူသား၏ တစ်ဖက်သတ်ဆန်သော ဆန္ဒများအပေါ်အခြေခံခြင်းထက် သမ္မာတရားစည်းမျဉ်းများအပေါ် အခြေခံခြင်းအားဖြင့် ဖြည့်ဆည်းသင့်သည်။ လူအချို့က “ကျွန်ုပ်ကို တာဝန်ပေးအပ်ပြီးသည်နှင့်တစ်ပြိုင်နက် ယင်းမှာ ကျွန်ုပ်၏ ကိုယ်ပိုင် အလုပ်ကိစ္စ ဖြစ်သည်မဟုတ်လော။ ကျွန်ုပ်၏တာဝန်သည် ကျွန်ုပ်၏ အလုပ်တာဝန် ဖြစ်ပြီး ကျွန်ုပ်အား အလုပ်တာဝန်ပေးအပ်ခြင်း ခံရသည့်အရာသည် ကျွန်ုပ်၏ကိုယ်ပိုင် အလုပ်ကိစ္စ ဖြစ်သည် မဟုတ်လော။ ကျွန်ုပ်၏တာဝန်ကို ကျွန်ုပ်၏ကိုယ်ပိုင် အလုပ်ကိစ္စအဖြစ် ကိုင်တွယ်ပါက ကျွန်ုပ်သည် ယင်းကို ကောင်းမွန်စွာ လုပ်ဆောင်မည်ဟု ဆိုလိုသည်မဟုတ်လော။ ယင်းကို ကျွန်ုပ်၏ကိုယ်ပိုင် အလုပ်ကိစ္စအဖြစ် သဘောထားမဆက်ဆံပါက ယင်းကို ကျွန်ုပ် ကောင်းစွာ လုပ်ဆောင်မည်လော” ဟု ပြောကြသည်။ ဤစကားများသည် မှန်သလော၊ မှားသလော။ ယင်းတို့မှာ မှားယွင်းပေသည်။ ယင်းတို့သည် သမ္မာတရားနှင့် ဆန့်ကျင်နေသည်။ တာဝန်သည် သင်၏ကိုယ်ပိုင် အလုပ်ကိစ္စမဟုတ်ပေ၊ ယင်းသည် ဘုရား၏ အလုပ်ကိစ္စဖြစ်သည်၊ ယင်းသည် ဘုရားအမှု၏ တစ်စိတ်တစ်ဒေသဖြစ်ပြီး ဘုရားသခင် တောင်းဆိုသည့်အတိုင်း သင်လုပ်ဆောင်ရမည်၊ ဘုရားသခင်ကို ကျိုးနွံနာခံသော စိတ်နှလုံးဖြင့် သင်၏တာဝန်ကို ထမ်းဆောင်ခြင်းအားဖြင့်သာ သင်သည် စံနှုန်းနှင့် ကိုက်ညီနိုင်သည်။ သင်၏ ကိုယ်ပိုင်အယူအဆများ၊ စိတ်ကူးများနှင့်အညီ သင်၏ ကိုယ်ပိုင် လိုအင်ဆန္ဒများနှင့်အညီ တာဝန်ကို အစဉ် ထမ်းဆောင်လျှင် သင်သည် မည်သည့်အခါမျှ စံနှုန်းပြည့်မီမည် မဟုတ်ပေ။ သင်ဆန္ဒရှိသည့်အတိုင်း တာဝန်ကို ထမ်းဆောင်ခြင်းသက်သက်သည် တာဝန်ကို ထမ်းဆောင်ခြင်းမဟုတ်ပေ။ အဘယ်ကြောင့်ဆိုသော် သင်လုပ်ဆောင်နေသည့်အရာသည် ဘုရားသခင်၏ စီမံခန့်ခွဲမှုနယ်ပယ်အတွင်းတွင် မရှိပေ။ ယင်းသည် ဘုရားအိမ်တော်၏ အလုပ်မဟုတ်ပေ။ ယင်းအစား သင်သည် သင်၏ ကိုယ်ပိုင် လုပ်ငန်းကို ဆောင်ရွက်နေခြင်းဖြစ်ပြီး သင်၏ ကိုယ်ပိုင်လုပ်ငန်းများကို ဆောင်ရွက်နေခြင်း ဖြစ်သောကြောင့် ဤသည်ကို ဘုရားသခင်က အမှတ်မထားပေ။ တာဝန်ဟူသော အယူအဆကို သင်တို့ ယခု ရှင်းကြသလော။ တာဝန် ထမ်းဆောင်ရာတွင် လက်တွေ့လုပ်ဆောင်သင့်သည့် အခြေခံအကျဆုံး၊ အဓိကကျဆုံး သမ္မာတရားမှာ အဘယ်နည်း။ သင်၏ စိတ်နှလုံး၊ အာရုံနှင့် အားထုတ်ကြိုးပမ်းမှုကို သင်၏တာဝန်များအား ကောင်းမွန်စွာ ထမ်းဆောင်ခြင်းအတွက် ဆက်ကပ်ရန် ဖြစ်သည်။ လူအများအပြားသည် ၎င်းတို့၏တာဝန်များကို ထမ်းဆောင်ခြင်း လမ်းကြောင်းတွင် ဆိုးယုတ်သော လုပ်ဆောင်ချက် အမျိုးမျိုးတို့ကို အဘယ်ကြောင့် လုပ်နေသေးသနည်း၊ နောက်ဆုံး၌ ဖယ်ရှားရှင်းလင်းခြင်းခံရသည်အထိ ဖြစ်အောင် အဘယ်ကြောင့် အသင်းတော်၏အလုပ်ကို နှောင့်ယှက်ပြီး ဖျက်ဆီးကြသနည်း။ ဤလူများသည် ဘုရားသခင်အတွက် မိမိကိုယ်ကို စိတ်ထက်သန်စွာ အသုံးခံမနေသောကြောင့် ဖြစ်သည်။ ၎င်းတို့သည် ဘုရားသခင်နှင့် အပေးအယူလုပ်ရန် အမြဲ ကြိုးစားနေကြပြီး သမ္မာတရား အနည်းငယ်မျှကိုပင် လက်မခံကြချေ။ ၎င်းတို့သည် မိမိတို့၏ ဖောက်ပြန်ပျက်စီးမှု မည်မျှကို ထုတ်ဖော်ပြသည်ဖြစ်စေ၊ မကောင်းမှုကို မည်မျှ လုပ်ဆောင်ကြသည်ဖြစ်စေ၊ ၎င်းတို့သည် သမ္မာတရားမှတစ်ဆင့် စိတ်ပိုင်းဖြတ်မှုကို လုံးဝ မရှာဖွေကြချေ။ ၎င်းတို့သည် ပြုပြင်ခြင်းကို အကြိမ်ပေါင်းများစွာ ခံရပြီးသည့် နောက်၌ပင် အမှန်တကယ် နောင်တမရကြဘဲ မကောင်းမှုများကို မဆင်မခြင် ဆက်လက် ကျူးလွန်ခြင်းနှင့် ဒုစရိုက်အမှုအမျိုးမျိုးကို လုပ်ဆောင်ခြင်းဖြင့် ၎င်းတို့၏ ဆိုးယုတ်သော အနှစ်သာရကို လုံးလုံးလျားလျား ဖော်ပြနေကြ၏။ ဘုရားသခင် ရွေးချယ်ထားသော လူများက ဤအရာကို ပိုင်းခြားသိမြင်သွားကာ ထိုလူများသည် ထုတ်ဖော်ခြင်းခံရပြီး ဖယ်ရှားရှင်းလင်းခြင်း ခံကြရသည်။ ၎င်းတို့၏ တာဝန်များအား ဤလူများ ထမ်းဆောင်ကြသည့်ပုံကို ကြည့်ရှုရသည်မှာ တကယ်ပင် သည်းမခံနိုင်စရာ ဖြစ်သည်။ ၎င်းတို့သည် စံမမီရုံတင်မက လုံးဝ ချို့ငဲ့ကြခြင်း ဖြစ်သည်။ ပန်းကန်လုံးတစ်လုံး မကွဲလိုက်ရဘဲ ပန်းကန်ပြားတစ်ချပ်ကို မဆေးတတ်ကြချေ။ ၎င်းတို့ အလုပ်လုပ်ပေးခြင်းသည် ကောင်းခြင်းထက် ထိခိုက်နစ်နာခြင်းက ပိုများ၏။ ၎င်းတို့ကို သမ္မာတရားအကြောင်း မည်သို့ပင် မိတ်သဟာယပြုပြု၊ ၎င်းတို့က လက်မခံနိုင်ကြပေ၊ ပြီးလျှင် ပြုပြင်ခြင်းကို ခံရပြီးသည့်နောက်၌ပင် နောင်တမရကြပေ။ ဤသို့သော လူတစ်ယောက်အား ဆက်လက် အသုံးပြုခြင်းအားဖြင့် ထိုသူသည် လမ်းပေါ်မှ ခလုတ်တံသင်းတစ်ခု ဖြစ်လာလိမ့်မည်၊ အသင်းတော်၏ အလုပ်အားလုံးကို ဟန့်တား နှောင့်ယှက်နေသည့် အဆီးအတားတစ်ခု ဖြစ်လာလိမ့်မည်။ ငါ့အား ပြောကြလော့၊ ဤလူများကို ဖြုတ်ချကာ ဖယ်ရှားရှင်းလင်းခြင်း မပြုသင့်သလော။ (ပြုသင့်ပါသည်။) လူတစ်ယောက်သည် အနည်းငယ်ပင် အသိစိတ်နှင့် အသိတရား ရှိနေသေးသရွေ့ ထိုသူသည် မိမိ၏ ဆိုင်ရာအလုပ်များကို အာရုံစိုက် လုပ်ဆောင်နိုင်၏၊ မိမိ၏ သင့်တော်ရာ အရေးကိစ္စများကို စီမံခန့်ခွဲနိုင်၏၊ ပြီးလျှင် တာဝန်များကို ထမ်းဆောင်နေစဉ်တွင် မိမိကိုယ်ကို ဆင်ခြင်နိုင်စွမ်းလည်း ရှိ၏။ ၎င်းတို့၏အမှားများကို သတိပြုမိခြင်း၊ ၎င်းတို့၏ပြဿနာများကို ခွဲခြား ဖော်ထုတ်ခြင်းဖြင့် ၎င်းတို့သည် ယင်းအရာများကို ချက်ချင်း ပြုပြင်နိုင်လာလိမ့်မည်။ ဤအရာကို သုံးနှစ် သို့မဟုတ် ငါးနှစ် တွေ့ကြုံပြီးသည့်နောက်တွင် ပြောင်းလဲမှုများ ဖြစ်ပေါ်လာလိမ့်မည်။ ဤနည်းအားဖြင့် ၎င်းတို့သည် အခြေခံအုတ်မြစ်တစ်ခုကို ရရှိမည်ဖြစ်ကာ အတော်အတန် လုံခြုံစိတ်ချရလိမ့်မည်။ ခြွင်းချက်ဖြစ်သော အခြေအနေများကိုလည်း တားဆီးပေးသည်ဖြစ်ရာ ဤလူပုဂ္ဂိုလ်သည် မည်သည့်နည်းနှင့်မျှ ဖယ်ရှားရှင်းလင်းခြင်း ခံရလိမ့်မည် မဟုတ်ပေ။ သို့သော် သမ္မာတရားအား အနည်းငယ်မျှ လက်ခံခြင်းမရှိဘဲ ဘုရားသခင်ကို နှစ်ပေါင်းများစွာ ယုံကြည်ကြသူများသည် ၎င်းတို့၏ တာဝန်များကို မည်သို့မျှ ကောင်းမွန်စွာ မထမ်းဆောင်နိုင်ကြပေ၊ ပြီးလျှင် ၎င်းတို့သည် အနှောင့်အယှက်များနှင့် အဟန့်အတားများကို ဖြစ်စေသည့် အရာများကိုပင် လုပ်မိနိုင်ကြသည်။ ဤလူစားမျိုးသည် နောင်တရမည့်အစား စောစောစီးစီး အသေသာခံလိုက်မည် ဖြစ်သောကြောင့် မလွဲဧကန် ဖယ်ရှားရှင်းလင်းခြင်းခံရလိမ့်မည်။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်လာခဲ့သော်လည်း ဘာသာတရားမရှိသူများနှင့် များစွာ မကွာခြားကြချေ။ ၎င်းတို့သည်လည်း မယုံကြည်သူများသာ ဖြစ်သည်။

ကိုယ်ပိုင် အကြံအစည်များ အများအပြား ရှိခြင်းသည် မိမိ၏တာဝန်ကို ထမ်းဆောင်ခြင်းတွင် အကြီးဆုံးသော အဟန့်အတား ဖြစ်သည်။ သို့ဖြစ်ရာ မိမိ၏တာဝန်ကို ကောင်းစွာ ထမ်းဆောင်ခြင်းအတွက် မရှိမဖြစ်လိုအပ်ချက်မှာ အဘယ်နည်း။ သင်၏ အမျိုးမျိုးသော အကြံအစည်များကို မဖြစ်မနေ စွန့်လွှတ်ရခြင်းပင် ဖြစ်သည်။ ဥပမာအားဖြင့် သင့်ကို အမှန်တကယ် စိတ်မချမ်းမသာ ဖြစ်စေသော အရာတစ်ခု ဖြစ်ပျက်ခဲ့သော်လည်း ထမ်းဆောင်ရမည့် တာဝန်တစ်ခုကလည်း သင့်ထံတွင် ရှိနေသည့်အခါ သင်သည် ရွေးချယ်စရာတစ်ခုနှင့် ရင်ဆိုင်ရပေမည်။ ဤသည်မှာ အတိမ်းအစောင်းမခံသော၊ အလွန် အရေးကြီးသော အချိန်တစ်ခု ဖြစ်သည်။ သင့်အနေဖြင့် စိတ်မချမ်းမသာ ဖြစ်ကာ စိတ်ထိခိုက်ခြင်း ဖြစ်နေနိုင်သော်လည်း သို့မဟုတ် သင့်ထံတွင် ကိုယ်ရေးကိုယ်တာ ကိစ္စအချို့ ဖြစ်ပေါ်နေနိုင်သော်လည်း သင်သည် ဤအရာများ အားလုံးကို ဘေးဖယ်ထားနိုင်ရမည်၊ မိမိ၏တာဝန်ကို ကောင်းမွန်စွာဖြင့် ဦးစားပေး ထမ်းဆောင်နိုင်ရမည်။ ယင်းနောက်မှသာ သင်၏တာဝန်ကို မထိခိုက်စေသော အခြေအနေများတွင် သင်၏ ကိုယ်ပိုင်ကိစ္စများကို စဉ်းစားသင့်လေသည်။ သင်သည် မိမိတာဝန်အား အမြဲ တစ်သမတ်တည်း ဦးစားပေးသည့်အခါတွင် ယင်းကို မည်သို့ ခေါ်ဝေါ်သနည်း။ ယင်းမှာ မိမိ၏တာဝန်ကို လေးစားခြင်းဟု ခေါ်သည်၊ ဤသည်မှာ ဘုရားသခင်ကို သစ္စာစောင့်သိခြင်းလည်း ဖြစ်၏။ သင်၏ အကြံအစည်များနှင့် လိုအင်ဆန္ဒများကို စွန့်လွှတ်ခြင်း၊ သင်၏ စိတ်ခံစားချက်များနှင့် ကိုယ်ရေးကိုယ်တာ ကိစ္စရပ်များကို စွန့်လွှတ်ခြင်း၊ ဘောင်ခတ်ခံရခြင်း မရှိဘဲ သင်၏တာဝန်ကို ကောင်းစွာ ထမ်းဆောင်ခြင်းနှင့် ဘုရားသခင်၏ တာဝန်ပေး စေခိုင်းချက်ကို ပြီးစီးစေခြင်းတို့မှာ စွန့်လွှတ်ခြင်း အဓိပ္ပာယ်ပင် ဖြစ်သည်၊ ဤသည်မှာ ဇာတိပကတိကို ပုန်ကန်ခြင်းသဘော ဖြစ်သည်။ အချို့သော လူများသည် တာဝန်တစ်ခုကို မထမ်းဆောင်ရသေးသော အချိန်၌ “ဘုရားသခင်သည် ငါ့ကို ထမ်းဆောင်ရန် တာဝန်တစ်ခု မပေးသေးချေ၊ သို့သော် ငါ၏ စိတ်နှလုံးမှာ လုံးဝ စစ်မှန်သည်။ ဘုရားသခင်သည် အဘယ်ကြောင့် ဤအရာကို မည်သည့်အခါမျှ မမြင်လေသနည်း” ဟု စဉ်းစားကြ၏။ သို့သော် အသင်းတော်က ၎င်းတို့ ထမ်းဆောင်ရန် တာဝန်တစ်ခုကို စီစဉ်သည့်အခါ၌မူ ၎င်းတို့သည် ကြေးများချင်ကြသည်။ ခေါင်းဆောင်တစ်ယောက် သို့မဟုတ် အမှုတော်ဆောင် တစ်ယောက်၏ အခန်းကဏ္ဍကို မထမ်းဆောင်နိုင်သော၊ သို့မဟုတ် ဧဝံဂေလိတရားကို မဖြန့်ဝေနိုင်သော လူအချို့ ရှိကြသည်။ ပြီးလျှင် ၎င်းတို့တွင် အခြားသော အထူးတလည် ကျွမ်းကျင်မှုများလည်း မရှိကြချေ။ ထို့ကြောင့် အသင်းတော်က ၎င်းတို့ကို ဧည့်ခံရေးတာဝန်များ ထမ်းဆောင်ရန် စီစဉ်ပေးသည့်အခါ ၎င်းတို့က “ဧည့်ခံရေးမှာ ငါ လုပ်နိုင်စွမ်းရှိသော အရာတစ်ခု ဖြစ်သည်၊ သို့သော် ငါ၏အစွမ်းအစနှင့် ပါရမီများကို ထည့်တွက်လျှင် ငါ့ကို ဤသို့ တာဝန်ပေးခြင်းမှာ အသင်းတော်က ငါ့အား အထင်သေးနေခြင်း မဟုတ်လော။ ငါသည် ဤ တာဝန်အတွက် အနည်းငယ် အရည်အချင်း မြင့်နေသည် မဟုတ်လော” ဟု စဉ်းစားကြ၏။ အပေါ်ယံ၌မူ ၎င်းတို့သည် အသင်းတော်၏ အစီအစဉ်များကို လက်ခံကြ၏၊ သို့သော် ၎င်းတို့အနေဖြင့် ၎င်းတို့၏တာဝန်များကို ကြိုးစား လုပ်ဆောင်ခြင်း မရှိစေရန် ၎င်းတို့၏ ခုခံသော စိတ်ခံစားချက်များက တားဆီးလေသည်။ ၎င်းတို့သည် စိတ်ကောင်းဝင်နေသော အချိန်တွင် ၎င်းတို့၏ တာဝန်များကို အနည်းငယ်မျှသာ လုပ်ဆောင်ကြသည်၊ ပြီးလျှင် စိတ်ကောင်း မဝင်သော အချိန်တွင်မူ တာဝန်များကို မထမ်းဆောင်ကြဘဲ မိမိတို့၏ ညီအစ်ကို မောင်နှမများအား မသိကျိုးကျွန်ပြုလေသည်။ ၎င်းတို့တွင် အဘယ်ကြောင့် ဤစိတ်ခံစားချက်များနှင့် တုံ့ပြန်ချက်များမှာ ရှိကြသနည်း။ ဤသည်မှာ လူတစ်ယောက်အနေဖြင့် မိမိ၏တာဝန်အပေါ် ရှိသင့်သော သဘောထားလော။ ဤလူများသည် ၎င်းတို့၏ တာဝန်များကို ကျေနပ်အားရခြင်း မရှိကြပေ။ ဤ မကျေနပ်ခြင်း၏ ဇာစ်မြစ်မှာ အဘယ်နည်း။ (၎င်းတို့ ရရှိသော တာဝန်သည် ၎င်းတို့၏ ဇာတိ လိုလားမှုများကို ဖြည့်ဆည်းမပေးပါ။) ၎င်းတို့အနေဖြင့် ကျေနပ်သည်ဆိုလျှင်ပင် ၎င်းတို့သည် ပျော်ရွှင်ကြလိမ့်မည်လော။ မလွဲမသွေ ပျော်ရွှင်ခြင်းမျိုး မဟုတ်ပေ။ ၎င်းတို့အနေဖြင့် ကျေနပ်ပါသည် ဆိုလျှင်ပင် ပျော်ရွှင်ချင်မှ ပျော်ရွှင်ပေလိမ့်မည်။ အဘယ်ကြောင့်ဆိုသော် ဤလူများသည် တင်းတိမ် ရောင့်ရဲခြင်းကို လုံးလုံး မသိနိုင်သည့် စိတ်နှလုံးများ ရှိကြသောကြောင့် ဖြစ်သည်။ ဤသည်မှာ သမ္မာတရားကို မလိုက်စားသော လူများက ၎င်းတို့၏ တာဝန်များအပေါ် သဘောထားသည့်ပုံစံ ဖြစ်သည်။ လူများသည် ၎င်းတို့အား ဂုဏ်ရှိသော၊ လူမြင်ကောင်းစေသော တာဝန်များကို အမြဲတမ်း ထမ်းဆောင်ချင်ကြသည်၊ ပြီးလျှင် တာဝန်များကိုလည်း လွယ်လွယ်ကူကူနှင့် သက်သောင့်သက်သာ လုပ်ဆောင်ရသည်မျိုး ဖြစ်စေချင်ကြသည်။ ၎င်းတို့သည် လေဒဏ်၊ နေဒဏ်ကို ကြံ့ကြံ့ခံရန်ဖြစ်စေ၊ ၎င်းတို့၏ တာဝန်များမှ မည်သို့သော ဆင်းရဲဒုက္ခများကို သည်းညည်းခံရန် ဖြစ်စေ ဆန္ဒမရှိကြချေ။ ဤအချက်အပြင် ၎င်းတို့သည် သမ္မာတရားကို နားလည်နိုင်ချင်သေးသည်၊ ၎င်းတို့၏တာဝန်များမှတစ်ဆင့် ဘုရားသခင်၏ ကျေးဇူးတော်နှင့် ကောင်းချီးကိုလည်း ရရှိချင်ကြသေးသည်။ ၎င်းတို့သည် ဤအရာများအားလုံးကို လိုချင်ကြ၏။ နောက်ဆုံးတွင် ဘုရားသခင်က ၎င်းတို့အား မိမိတို့၏ တာဝန်များကို ကောင်းစွာ ထမ်းဆောင်ခဲ့ပြီဟု ပြောဆိုသည်ကိုပင် ၎င်းတို့က အလိုရှိလေသည်။ ဤသည်မှာ ၎င်းတို့ဘက်မှ ဖြစ်လိုခြင်း မဟုတ်လော။ ဤဖြစ်လိုသောအတွေးကို မစွန့်လွှတ်နိုင်လျှင် သင်သည် သင်၏တာဝန်ကို ကောင်းစွာ ထမ်းဆောင်နိုင်လိမ့်မည် မဟုတ်ပေ။ ဤလူပုဂ္ဂိုလ်မျိုးသည် သမ္မာတရားအား မလိုက်စားကြောင်းကို ငါသည် ဟိုယခင်က မကြာခဏ လွယ်လွယ်သာ ဖော်ပြခဲ့၏။ သို့သော် ယခုအခါတွင်မူ ပို၍ အတိအကျ ဆိုရလျှင် ၎င်းတို့သည် အလွန် လောဘကြီးကာ ပုန်ကန်လွန်း၏၊ ၎င်းတို့သည် ၎င်းတို့၏ တာဝန်အပေါ် စိုးစဉ်းမျှ သစ္စာစောင့်သိခြင်း မရှိကြ၊ ဘုရားသခင်၏ တာဝန်ပေး စေခိုင်းချက်ကိုလည်း အမှန်တကယ် ကျိုးနွံနာခံခြင်း မရှိကြချေ။ သို့ဖြစ်ရာ သင်၏ အကြံအစည်များအား စွန့်လွှတ်ခြင်းကို မည်သို့ လက်တွေ့ လုပ်ဆောင်သင့်သနည်း။ အချက်တစ်ခုအားဖြင့် သင်သည် တည်တည်ငြိမ်ငြိမ်ဖြင့် ချုပ်ထိန်းကာ ယင်းတို့အား ပုန်ကန်ရမည်။ နောက်တစ်ချက်အားဖြင့် သင်သည် ဆုတောင်းရမည်၊ ကျိုးနွံနာခံရန် လိုအင်ဆန္ဒလည်း ရှိရမည်။ “ဘုရားသခင်၊ ကိုယ်တော်သည် ကျွန်ုပ်အတွက် ဤတာဝန်ကို စီစဉ်ညွှန်ကြားကာ ပြင်ဆင်ပေးခဲ့ပါသည်။ ကျွန်ုပ်တွင် ဇာတိဆိုင်ရာ ရွေးချယ်လိုစိတ် ရှိသော်လည်း၊ ကျွန်ုပ်၏ နှလုံးသွင်း အလိုဆန္ဒအရ ဤတာဝန်ကို မထမ်းဆောင်ချင်သော်လည်း ကိုယ်တော့်ကို ကျိုးနွံနာခံရန် ဆန္ဒရှိပါသည်။ ကျွန်ုပ်သည် ဖောက်ပြန်ပျက်စီးလွန်း၍ ပုန်ကန်လွန်းခြင်းသာ ဖြစ်ပါသည်၊ ပြီးလျှင် ကျွန်ုပ်၏ လူ့သဘာဝ အရည်အသွေး မကောင်းခြင်းသာ ဖြစ်ပါသည်။ ကျွန်ုပ်ကို ဆုံးမပဲ့ပြင်တော်မူပါ” ဟု ပြောဆိုရမည်။ ဤအချက်ကြောင့် သင်သည် မိမိ၏တာဝန်ကို ပိုမို ကြီးမားသော စင်ကြယ်မှုဖြင့် ထမ်းဆောင်ခွင့် ရလာမည် မဟုတ်လော။ အကယ်၍ လူတစ်ယောက်သည် မိမိ၏ကိုယ်ပိုင် လိုအင်ဆန္ဒများကို မလျှော့တမ်း ဖက်တွယ်၍ ယင်းတို့ကို စွန့်လွှတ်ရန် ငြင်းဆန်လျှင် ထိုသူသည် ခေါင်းဆောင်များ ဖြစ်ရန် ရွေးကောက်ခံရသူတို့၏ ထင်ပေါ်မှုနှင့် ဧဝံဂေလိ ဖြန့်ဝေရန် ရွေးကောက်ခံရသူတို့၏ လူအများအပြားနှင့် တွေ့ခွင့်ရပုံ၊ အသိပညာနှင့် အတွေ့အကြုံ ရရှိပုံတို့ကို အမြဲတမ်း မြင်တွေ့မိပြီး မိမိကိုယ်တိုင်၏တာဝန်ကိုမူ မလုပ်ဆောင်ချင်ဟုဆိုလျှင် ဤသည်မှာ ကျိုးနွံနာခံခြင်း သဘောထားတစ်ခု ဖြစ်သလော။ ဤသည်မှာ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို လက်ခံသည့် သဘောထား တစ်ခုလော။ (မဟုတ်ပါ။) ဘုရားသခင်က သင့်အား အရှေ့သို့ သွားဟု ဆိုသည့်အခါ သင်သည် အနောက်သို့ သွား၏။ ဘုရားသခင်က သင့်အား အနောက်ဘက်သို့ သွားခွင့် မပေးခဲ့သောကြောင့် သင်သည် ဘုရားသခင်ကို စောဒကတက်ကာ အထင်မှားလေသည်။ သင်သည် ဘုရားသခင်ကို အမြဲတစေ အတိုက်အခံ လုပ်နေသည်၊ သို့ဖြစ်ရာ သန့်ရှင်းသောဝိညာဉ်တော်သည် သင့်အတွင်း၌ အလုပ်လုပ်ပါဦးမည်လော။ မလုပ်ဆောင်မည်မှာ သေချာသလောက် ဖြစ်၏။ သန့်ရှင်းသော ဝိညာဉ်တော်က လူတစ်ယောက်ထံတွင် အလုပ်မလုပ်သည့်အခါ မည်သည့် အခြေအနေများနှင့် သရုပ်သကန်များ ပေါ်ထွက်လာသနည်း။ ထိုသို့သော လူတစ်ယောက်သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ ယင်းတို့ကို နားလည်လိမ့်မည် မဟုတ်ပေ။ မိတ်သဟာယနှင့် တရားဒေသနာများကို နားထောင်သည့်အခါ မည်သည်ကိုမျှ သဘောပေါက်လိမ့်မည် မဟုတ်၊ အမြဲမပြတ် ငိုက်မျဉ်း၍ပင် နေလိမ့်မည်။ ထိုသို့သော လူများသည် ၎င်းတို့ထံတွင် ဖြစ်ပျက်သည့် အရာတိုင်းကို ရိပ်စားမိနိုင်ကြလိမ့်မည် မဟုတ်။ “အခြားလူများသည် ဘုရားသခင်၏ နှုတ်ကပတ်တော်များကို အလွန် ကောင်းမွန်စွာ နားလည်နိုင်ကြသည်။ ငါသည် ယင်းတို့ကို ဖတ်ရှုရာတွင် အဘယ်ကြောင့် မည်သည့် နားလည်မှုကိုမျှ မရရှိသနည်း။ ၎င်းတို့၏ အခြေအနေများမှာ အမြဲ စစ်မှန်လွန်း၍ လွတ်လပ်ကြသည်။ ငါ့မှာမူ အဘယ်ကြောင့် အမြဲ စိတ်ထိခိုက်၊ စိတ်လှုပ်ရှားလွန်းကာ အနေခက်ရသနည်း။ အရာရာတိုင်းသည် ၎င်းတို့အတွက် အလွန် ချောမွေ့ကြသည်။ ၎င်းတို့တွင် ဘုရားသခင်၏ လမ်းပြမှု ရှိသည်။ ငါ့မှာမူ အဘယ်ကြောင့် မရှိသနည်း” ဟူ၍ အမြဲတမ်း ထင်ကြေးပေးကာ သံသယ ရှိနေကြလိမ့်မည်။ ၎င်းတို့သည် ဤအရာအားလုံး၏ အကြောင်းရင်းကို မမြင်နိုင်ကြချေ။ ၎င်းတို့တွင် ဘုရားသခင်ကို ကျိုးနွံနာခံခြင်း သဘောထားတစ်ခု မရှိကြချေ။ ၎င်းတို့သည် မိမိတို့၏ တာဝန်၌ ကြိုးစားလုပ်ဆောင်မည့်အရေး မရှိလာသေးမီ ဘုရားသခင်အား ၎င်းတို့၏ လိုအင်ဆန္ဒများကို ဖြည့်ဆည်းပေးရန် အစဉ်အမြဲ တောင်းဆိုနေကြသည်။ ၎င်းတို့ အလိုရှိသောအရာကို မရလျှင် ၎င်းတို့သည် အပျက်သဘောဆောင်ကာ ခုခံလာကြ၏၊ ပြီးလျှင် ၎င်းတို့၏ တာဝန်ကိုလည်း မထမ်းဆောင်ကြပေ။ ဤသို့သော လူတစ်ယောက်ထံတွင် ဘုရားသခင်သည် အမှုတော် ပြုလိမ့်မည်လော။ ၎င်းတို့တွင် စစ်မှန်သော ယုံကြည်ခြင်း ကင်းမဲ့၏၊ ၎င်းတို့တွင် ပုန်ကန်မှုနှင့် ခုခံမှုတို့ ပြည့်နှက်နေ၏။ ဘုရားသခင်သည် ၎င်းတို့အား ဘေးဖယ်၍သာ ထားနိုင်လေသည်။

လူများသည် ၎င်းတို့၏တာဝန်များကို မည်သို့ မှတ်ယူသင့်သနည်း။ ၎င်းတို့သည် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို နာခံသင့်ပြီး ၎င်းတို့၏ ကိုယ်ပိုင် အကြံအစည်များ အားလုံးကိုလည်း စွန့်လွှတ်သင့်သည်။ လူများတွင် မည်သည့် အကြံအစည်များ ရှိကြသနည်း။ (၎င်းတို့၏ ရည်ရွယ်ချက်များ၊ အစီအစဉ်များနှင့် ဇာတိဆိုင်ရာ လိုလားမှုများ ဖြစ်ပါသည်။) ဥပမာအားဖြင့် သင် အမှန်တကယ် ပျော်ရွှင်ကာ သွားရောက်မိသည့် ဧည့်ခံရေး မိသားစုတစ်ခု ရှိသည်ဟု ဆိုကြစို့။ ၎င်းတို့သည် အလွန်ကောင်းသော အစားအသောက်များ ချက်ပြုတ်၏၊ ၎င်းတို့အိမ်မှာ လှပသေသပ်၏၊ ပြီးလျှင် ၎င်းတို့တွင် လေအေးပေးစက်နှင့် အပူပေးစက်လည်း ရှိသည်။ သင်က “ငါသာ ထိုအိမ်တွင် နေလိုက်ရလျှင်” ဟူ၍ မိမိဘာသာ စဉ်းစားသည်။ ထို့နောက် “ဘုရားသခင်၊ ကိုယ်တော်သည် ကျွန်ုပ်အား ထို ဧည့်ခံရေးမိသားစုနှင့် နေခွင့်မပေးနိုင်သလော။ ကျွန်ုပ်သည် ငြိမ်းအေး သက်သာရှိခြင်းကို အငမ်းမရ ဖြစ်နေမှန်း သိပါသည်၊ သို့သော် ဤလိုအင်ဆန္ဒကို ကျွန်ုပ် မပုန်ကန်နိုင်ပါ။ ကျွန်ုပ်၏ သေးငယ်သော ဝိညာဉ်ရင့်သန်မှုကို စာနာ ထောက်ထား၍ ကျွန်ုပ်အား ထိုနေရာသို့ သွားခွင့်ပြုပါလော့။ ကျွန်ုပ်သည် မိမိတာဝန်တွင် ကြိုးစားလုပ်ဆောင်ပါမည်၊ သစ္စာစောင့်သိပါမည်၊ ကိုယ်တော့်အား သစ္စာဖောက်ခြင်း၊ သို့မဟုတ် ဝမ်းနည်းစေခြင်း မဖြစ်စေရပါဟု ကတိပြုပါသည်” ဟူ၍ သင်က ဆုတောင်း၏။ သင်သည် ဤအတိုင်း နှစ်ပတ်ခန့်မျှ ကြာသည်အထိ ဆုတောင်းသည်။ ထို့နောက် ဆိုးဝါးသော အခြေအနေများ ရှိသည့် နေရာတစ်ခုသို့ သွားရန် သင့်အတွက် စီစဉ်ပေးလေရာ သင်သည် စိတ်မချမ်းသာ ဖြစ်လာသည်။ သင်သည် စိတ်အတွင်းမှ “ဘုရားသခင်သည် ငါတို့၏ စိတ်နှလုံးများကို အတွင်းအကျဆုံး စေ့စေ့စပ်စပ်ကြည့်ရှု စစ်ဆေးရမည်မဟုတ်လော။ ငါ၏စိတ်နှလုံးအတွင်း ရှိနေသော အရာကို ဘုရားသခင်သည် အနည်းငယ်ကလေးမျှ မသိချေ။ ငါက ကောင်းသော အရာတစ်ခုကို တောင်းလျှောက်ခဲ့သော်လည်း သူက ငါ့ကို ဆိုးရွားသော အရာတစ်ခု ပေးခဲ့လေပြီ။ ဘုရားသခင်သည် ငါ့ကို တမင် အရွဲ့တိုက်နေသကဲ့သို့ပင် ဖြစ်လေသည်” ဟူ၍ ညည်းညူမိ၏။ ထို့နောက် သင့်ထံတွင် ခုခံမှု ဖြစ်ပေါ်လာကာ “ဘုရားသခင်က ကျွန်ုပ်အား ဖြည့်ဆည်းပေးမည် မဟုတ်လျှင်၊ ကျွန်ုပ်ကလည်း ဘုရားသခင်ကို ဖြည့်ဆည်းပေးမည် မဟုတ်။ ကျွန်ုပ်သည် ကျွန်ုပ်၏ တာဝန်ကို ကြိုးစားမလုပ်ဆောင်တော့ပါ။ ကျွန်ုပ် လိုချင်သောအရာကို မရမချင်း ယင်းတာဝန်ကို ကြိုးစားလုပ်ဆောင်တော့မည် မဟုတ်” ဟု သင်က ဆိုလေသည်။ ဤသည်မှာ ဘုရားသခင်ကို ယုံကြည်ခြင်း ဖြစ်သလော။ ဤသည်မှာ သင်၏တာဝန်ကို ထမ်းဆောင်ခြင်း ဖြစ်သလော။ ဤသည်ကား ဘုရားသခင်ကို ပုန်ကန်နေခြင်း ဖြစ်သည်၊ စိတ်နှလုံးခိုင်မာသော စိတ်သဘောထားတစ်ခု ဖြစ်သည်။ “ဘုရားသခင်က ငါ့ကို ဖြည့်ဆည်းပေးမည် မဟုတ်လျှင်၊ ငါကလည်း သူ့ကို ဖြည့်ဆည်းပေးမည် မဟုတ်။ ဤသည်မှာ ငါ၏တာဝန် ထမ်းဆောင်ခြင်းအပေါ် ထားရှိမည့် ငါ၏သဘောထား ဖြစ်သည်။ ငါက ငါ၏တာဝန်ကို ထမ်းဆောင်မည် ဆိုလျှင် ဘုရားသခင်က ငါ့အား သာယာ ပျော်ရွှင်မှုအချို့ ပေးရမည်။ အခြားလူများက အိမ်ကောင်းများတွင် နေထိုင်ကြရပြီး ငါ့မှာမူ ဘယ်လိုကြောင့် နေထိုင်ခွင့် မရသနည်း။ အခြားလူများက ၎င်းတို့၏ တာဝန်များကို ကောင်းမွန်သော ပတ်ဝန်းကျင်များတွင် ထမ်းဆောင်ကြရသော်လည်း ငါကမူ ဘယ်လိုကြောင့် ငါ၏တာဝန်ကို စုတ်ပြတ်သော ပတ်ဝန်းကျင်တစ်ခုတွင် ထမ်းဆောင်ရသနည်း။ ငါက မိမိ၏တာဝန်ကို ထမ်းဆောင်သော်လည်း ဘုရားသခင်က ငါ၏ တောင်းဆိုချက်များကို အဘယ်ကြောင့် မဖြည့်ဆည်းပေးသနည်း” ဟု သင်က ဆိုလေသည်။ ဤသည်တို့မှာ သင့်အနေဖြင့် မိမိကိုယ်ကို ထပ်တလဲလဲ ပြောဆိုနေသော ကျိုးကြောင်းပြချက်များသာ ဖြစ်သည်။ ဤအရာတွင် ဘုရားသခင်ကို ကျိုးနွံနာခံခြင်း သဘောထားတစ်ခု ရှိသလော။ ဤသည်မှာ သင်၏ တာဝန်ကို အသိစိတ်၊ အသိတရားဖြင့် ထမ်းဆောင်ခြင်း ဖြစ်သလော။ ငါသည် ဤ စကားများကို ယခင်က ပြောဆိုပြီးခဲ့လေပြီ “သင်တို့သည် ဘုရားသခင်နှင့် လုံးဝ မယှဉ်ပြိုင်ရ”ဟူ၍ ဖြစ်သည်။ ဤသည်မှာ ဘုရားသခင်ကို ယှဉ်ပြိုင်နေခြင်း ဖြစ်သည်။ သင်သည် ဘုရားသခင်ကို ယှဉ်ပြိုင်သည့်အခါ ဘုရားသခင်က သင့်အပေါ် မည်သည့် သဘောထားကို ထားရှိလာမည်နည်း။ (ဘုရားသခင်သည် အမှုပြုတော့မည် မဟုတ်ပါ။ ဘုရားသခင်က ကျွန်ုပ်အား ဘေးဖယ်ထားလိမ့်မည်။) ဘုရားသခင်သည် သင့်ကို ဘေးဖယ်ထား၍ မသိကျိုးကျွန်ပြုလိမ့်မည်။ ဘုရားသခင်သည် သင့်အပေါ် အလေးအနက် ထားဦးမည်လော။ သူသည် အလေးအနက်ထားလိမ့်မည် မဟုတ်။ အကယ်၍ သင် လုပ်ဆောင်ထားသည်မှာ အတန်အသင့် အသေးစားဖြစ်သော မကောင်းမှု အနည်းငယ် ဖြစ်ပြီး ကြီးလေးခြင်းလည်း မရှိလျှင် ဘုရားသခင်က သင့်ကို ထိန်းသိမ်းလိမ့်မည်၊ သင့်ကိုလည်း အနည်းငယ် ထပ်၍ အလုပ်လုပ်ပေးရန် ခိုင်းလိမ့်မည်။ သို့သော် သင်သည် များစွာသော ဒုစရိုက်အမှုများကို ကျူးလွန်ထားပြီး အသင်းတော်၏ အလုပ်ကိုလည်း ပြင်းထန်စွာ နှောင့်ယှက်ပြီး အဖျက်အမှောင့်လုပ်ခဲ့လျှင် သင်သည် ဖယ်ထုတ်ပစ်ခြင်း ခံရလိမ့်မည်။ သင့်ကို ဆက်လက် အလုပ်လုပ်ပေးရန် ခိုင်းသည့်အခါ သင်ကလည်း တစ်ချိန်ချိန်၌ နောင်တရလျှင် ဘုရားသခင်သည် သင့်အား ဉာဏ်ပွင့်စေလိမ့်မည်။ သင်သည် လုံးဝ နောင်တမရဘဲ ဘုရားသခင်အား အမြဲတမ်း ယှဉ်ပြိုင်လျှင် သင်သည် တကယ်ပင် အလွန် ကောက်ကျစ်ဆိုးယုတ်ကာ ခေါင်းမာလွန်းလှ၏။ ထို့ပြင် အဆုံးသတ်၌ ဆုံးရှုံးမှုကို ကြုံရမည့်သူမှာ မည်သူ ဖြစ်မည်နည်း။ သင်သာ ဖြစ်ပေလိမ့်မည်။ သင်သည် ဤအရာကို ရှင်းလင်းစွာ မြင်ရမည်၊ ဘုရားသခင်ကို ယှဉ်ပြိုင်ခြင်းသည် ဒုက္ခအပေးဆုံးအရာ ဖြစ်၏၊ ပြီးလျှင် အကြီးမားဆုံး ပြဿနာလည်း ဖြစ်၏။ အရာအားလုံး အဆင်ပြေနေသည့်အခါ လူများက ဘုရားသခင်ကို ယုံကြည်ခြင်းမှာ ကောင်းလှ၏ဟု ထင်ကြသည်၊ ၎င်းတို့တွင် ဘုရားသခင်နှင့်ပတ်သက်သည့် မည်သည့် အယူအဆမျှ မရှိကြချေ။ သို့သော် ၎င်းတို့အပေါ် ဘေးဒုက္ခ သို့မဟုတ် ကံဆိုးမှု အနည်းငယ်မျှ ကျရောက်သည့်အခါ ၎င်းတို့သည် ဘုရားသခင်နှင့် ပတ်သက်၍ အယူအဆများ စတင် ရှိလာကြသည်။ “ဘုရားဟူသည် ရှိပင် ရှိပါ၏လော။ သူသည် ဘယ်သို့ ရောက်နေသနည်း။ ငါသည်သာ အထွတ်အထိပ် အုပ်စိုးသူ ဖြစ်သည်။ ငါသည် အကြီးမြတ်ဆုံး ဖြစ်သည်။ ထို့ပြင် ငါသည် ဘုရားနှင့် အမှန်တကယ် ယှဉ်ပြိုင်ဝံ့သည်။ သူသည် ငါ့အပေါ် မည်သို့များ လုပ်နိုင်မည်နည်း” ဟူ၍ ဘုရားသခင်ကိုပင် မကျေမနပ် ပြောဆိုခြင်း၊ ဒေါသဖြင့် ပြောဝံ့ခြင်းများအထိ ဖြစ်လာကြ၏။ ဘုရားသခင်သည် သင့်ကို ဘာတစ်ခုမျှ လုပ်လိမ့်မည် မဟုတ်။ သို့သော် သင်သည် ဆိုးညစ်သည်၊ စိတ်နှလုံးခိုင်မာပြီး အနှောင့်အယှက်ပေးသည် ဆိုသည်မှာ ပေါ်ထွက်လာခဲ့လေပြီ။ သင်က အနှောင့်အယှက် ပေးနေခြင်းဆိုသည်မှာ မည်သည်ကို ရည်ညွှန်းသနည်း။ သင်သည် အပြုသဘောဆောင်သော အရာများကို နှစ်သက်ခြင်း မရှိဟု ဆိုလိုသည်။ သင်သည် ဘုရားသခင်ကို ကျိုးနွံနာခံချင်စိတ် မရှိပေ၊ ပြီးလျှင် သင်သည် သူ့ကို ဘုရားသခင် ဖြစ်ကြောင်း သိသည့်အခါတွင်ပင် သူ့အား ကျိုးနွံနာခံနိုင်ခြင်း မရှိချေ။ သင့်အနေဖြင့် သမ္မာတရားကို လက်ခံရန် လွန်စွာ ခက်ခဲလေသည်။ သင်သည် စိတ်နှလုံးခိုင်မာသည်၊ ပညာမဲ့သည်၊ ခေါင်းမာလေသည်။ ဘုရားသခင်သည် ဤသို့သော လူများကို အလွန်ပင် မနှစ်သက်ချေ။ သင့်အနေဖြင့် သင်၏တာဝန်ကို ဆက်လက် ထမ်းဆောင်နေရန် အလွန် ခက်ခဲပေလိမ့်မည်၊ သင်သည် အဆုံးသတ်အထိ အလုပ်မလုပ်ပေးနိုင်သေးမီတွင်ပင် ထုတ်ဖော်ခြင်းခံရနိုင်သလို ဖယ်ရှားရှင်းလင်းခြင်းလည်း ခံရနိုင်သည်။ ဤသည်မှာ အဆုံးသတ်ပင် ဖြစ်သည်။ ယင်းကို အလွန် ထင်ရှားစွာ မြင်နေရလေပြီ။ ဤသည်မှာ ကြောက်စရာ မကောင်းသလော။ (ကြောက်စရာ ကောင်းပါသည်။) ကြောက်စရာကောင်းသည်ဟု သိလျှင် လူများသည် မည်သည်ကို လုပ်ဆောင်သင့်သနည်း။ ဦးဆုံးအနေဖြင့် ၎င်းတို့သည် မိမိတို့မှာ မည်သူမည်ဝါ ဖြစ်ကြောင်းကို သိရမည်။ ၎င်းတို့သည် မိမိတို့၏နေရာကို သိရမည့်အပြင် မိမိတို့သည် မည်သည့်အရာများ ဖြစ်သည်ကိုလည်း သိရမည်။ လူသားများသည် ဖန်ဆင်းခံများ ဖြစ်၍ ဘုရားသခင်ကို လုံးဝ မယှဉ်ပြိုင်ရပေ၊ ယင်းသို့ လုပ်ဆောင်ခြင်းသည် မည်သည့် အကျိုးရလဒ်ကိုမျှ ခံစားရလိမ့်မည် မဟုတ်။ အကယ်၍ ဘုရားသခင်က သင့်ကို တစ်စုံတစ်ခု ပေးအပ်ချင်သည်၊ သင်က ယင်းကို လိုချင်ခြင်းမရှိ၊ တောင်းဆိုခြင်းလည်း မရှိခဲ့လျှင်ပင် ဘုရားသခင်သည် သင့်အား မည်သို့မဆို ပေးအပ်လိမ့်မည်။ ဤသည်မှာ ဘုရားသခင်၏ ဖြောင့်မတ်ခြင်း ဖြစ်၏။ အကယ်၍ ဘုရားသခင်သည် သင့်ကို တစ်စုံတစ်ခု ပေးအပ်ရန် စီစဉ်ထားခြင်း မရှိ၊ သင့်ကိုလည်း ထောက်ခံမှုဖြင့် ကြည့်ရှုခြင်း မရှိလျှင် ယင်းအတွက် ဘုရားသခင်အား တောင်းဆိုခြင်းသည် လုံးဝ အကျိုးမထူးချေ။ ဘုရားသခင်က သင့်အား တစ်စုံတစ်ခု ပေးအပ်ရန် အမှန်တကယ် စီစဉ်လျှင်၊ သင့်ကိုလည်း လမ်းပြ၊ ကူညီကာ ကောင်းချီး ပေးသင့်သည်ဟု မြင်လျှင် သင်ကပင် မတောင်းဆိုရဘဲ ဘုရားသခင်သည် သင့်ကို ပေးအပ်လိမ့်မည်။ ဘုရားသခင်က သင့်ကို စမ်းသပ်ရန် သို့မဟုတ် ထုတ်ဖော်ရန် စီစဉ်လျှင် သူသည် ယင်းသို့ပင် တမင်ရည်ရွယ်ကာ ပြုလုပ်လိမ့်မည်။ ပြီးလျှင် သူ့ကို တောင်းပန်ခြင်းဖြင့်လည်း အကျိုးမထူးချေ။ ဤသည်မှာ ဘုရားသခင်၏ စိတ်သဘောထား ဖြစ်၏။ လူများသည် ဘုရားသခင်အား ပြုမူဆက်ဆံပုံကို ဘုရားသခင်၏ သဘောထားအပေါ် အခြေခံကာ မဆုံးဖြတ်ရပေ။ သို့ဆိုလျှင် ၎င်းတို့သည် မည်သည်ကို လုပ်ဆောင်သင့်သနည်း။ (အရာခပ်သိမ်းတွင် ဘုရားသခင်ကို ကျိုးနွံနာခံပါ။) မှန်ပေသည်၊ ၎င်းတို့အနေဖြင့် ကျိုးနွံနာခံသင့်သည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်းသည် အမြင့်မားဆုံးသော ဉာဏ်ပညာ ဖြစ်ပြီး ဤအရာကို လုပ်ဆောင်သူသည် အသိစိတ် အရှိဆုံးပင် ဖြစ်သည်။ မာနထောင်လွှားသော၊ မိမိကိုယ်ကို မှန်ကန်သည်ဟု ယူမှတ်သော လူများကမူ ၎င်းတို့မှာ အလွန်ပါးနပ်သည်၊ အလွန် မြော်မြင်တတ်သည်ဟု ထင်ကြသည်။ အခြားလူများကို လှည့်စားရန် ကြိုးစားခြင်းသည် သီးခြားကိစ္စတစ်ခု ဖြစ်၏၊ ဤသည်မှာ သင်၏ ဖောက်ပြန်ပျက်စီးမှုကို ထုတ်ဖော်ခြင်းတစ်ခုသာ ဖြစ်သည်။ သို့သော် သင်သည် လှည့်စားမှုကလေးများ ပြုလုပ်ကာ ဘုရားသခင်ကို လုံးဝ အတိုက်အခံမလုပ်ရပေ။ သင်သည် ဘုရားသခင်အပေါ် မလှည့်စားရ။ သင်သည် သူ၏ အမျက်ဒေါသကို တစ်ကြိမ်တစ်ခါမျှပင် ဖိတ်ခေါ်ဦးတော့ သေခြင်းသည် သင့်အပေါ် ကျရောက်လာလိမ့်မည်။

လူတို့သည် ဘုရားသခင်နှင့် မိမိတို့၏ တာဝန်များအပေါ် ရိုးသားသော စိတ်နှလုံးဖြင့် ချဉ်းကပ်ရမည်။ ရိုးသားသော စိတ်နှလုံးရှိလျှင် ၎င်းတို့သည် ဘုရားသခင်ကို ကြောက်ရွံ့သော လူများဖြစ်လိမ့်မည်။ ရိုးသားသော စိတ်နှလုံးရှိသော လူများသည် ဘုရားသခင်အပေါ်တွင် မည်သို့သော သဘောထားမျိုးရှိသနည်း။ အနည်းဆုံးအနေဖြင့် ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး၊ အရာခပ်သိမ်းတွင် ဘုရားသခင်ကို ကျိုးနွံနာခံသော စိတ်နှလုံးရှိကြသည်။ ၎င်းတို့သည် ကောင်းချီးများအကြောင်း သို့မဟုတ် ကံဆိုးခြင်းများအကြောင်း မမေးမြန်းပေ။ အခြေအနေများနှင့်ပတ်သက်၍ မည်သည့်အရာမျှ မပြောပေ။ ၎င်းတို့သည် ဘုရားစီစဉ်ညွှန်ကြားခြင်း၏ ပြုသမျှကို ခံကြသည်။ ဤသူတို့သည် ရိုးသားသောစိတ်နှလုံးရှိသည့်လူများ ဖြစ်ကြသည်။ ဘုရားသခင်နှင့်ပတ်သက်၍ အစဉ်သံသယရှိသောသူ၊ ဘုရားသခင်အား အစဉ် ကြည့်ရှုစစ်ဆေးနေသောသူ၊ ဘုရားသခင်နှင့် အပေးအယူတစ်ခုပြုလုပ်ရန် အစဉ်ကြိုးစားနေသောသူများသည် ရိုးသားသော စိတ်နှလုံး ရှိသည့်လူများ ဖြစ်သလော။ (မဟုတ်ပါ။) ဤသို့သောလူများ၏ စိတ်နှလုံးအတွင်းတွင် မည်သည့်အရာ တည်ရှိသနည်း။ လှည့်စားတတ်ခြင်းနှင့် ကောက်ကျစ်ဆိုးယုတ်မှုဖြစ်သည်။ ၎င်းတို့သည် အစဉ်သဖြင့် ကြည့်ရှုစစ်ဆေးနေသည်။ ၎င်းတို့ ကြည့်ရှုစစ်ဆေးသည့်အရာမှာ မည်သည့်အရာဖြစ်သနည်း။ (လူတို့အပေါ် ဘုရားသခင်၏ သဘောထားဖြစ်သည်။) ၎င်းတို့သည် လူတို့အပေါ် ဘုရားသခင်၏ သဘောထားကို အစဉ် ကြည့်ရှုစစ်ဆေးနေသည်။ ဤသည်မှာ မည်သည့်ပြဿနာ ဖြစ်သနည်း။ အဘယ်ကြောင့် ဤအရာကို ၎င်းတို့ ကြည့်ရှုစစ်ဆေးသနည်း။ ၎င်းတို့၏ မရှိမဖြစ်သော အကျိုးစီးပွား ပါဝင်နေသောကြောင့်ဖြစ်သည်။ ၎င်းတို့၏ စိတ်နှလုံးတွင် မိမိတို့ကိုယ်ကို စဉ်းစားကြသည်။ “ဘုရားသခင်က ဤအခြေအနေများကို ငါ့အတွက် ဖန်တီးခဲ့သည်။ သူသည် ဤအရာကို ငါ့ထံ ဖြစ်စေခဲ့သည်။ အဘယ်ကြောင့် ထိုသို့ သူလုပ်ဆောင်ခဲ့သနည်း။ ဤအရာက အခြားသူများအပေါ် မဖြစ်ပျက်ခဲ့ပါ။ ငါ့ထံတွင် အဘယ်ကြောင့် ဖြစ်ပျက်ရသနည်း။ နောက်ပိုင်းတွင် အကျိုးဆက်များက မည်သည့်အရာ ဖြစ်လိမ့်မည်နည်း။” ဤအရာတို့သည် ၎င်းတို့ ကြည့်ရှုစစ်ဆေးသော အရာများ ဖြစ်သည်။ ၎င်းတို့သည် ၎င်းတို့၏ အကျိုးအမြတ်များ၊ ဆုံးရှုံးမှုများ၊ ကောင်းချီးများနှင့် ကံဆိုးမှုများကို စေ့စေ့စပ်စပ် ကြည့်ရှုစစ်ဆေးသည်။ ဤအရာများကို ကြည့်ရှုစစ်ဆေးနေစဉ်တွင် ၎င်းတို့သည် သမ္မာတရားကို လက်တွေ့လုပ်ဆောင်နိုင်သလော။ ဘုရားသခင်ကို ကျိုးနွံနာခံနိုင်သလော။ ဤသို့မလုပ်ဆောင်နိုင်ပေ။ ထို့ပြင် ၎င်းတို့စိတ်နှလုံးများ၏ စဉ်းစားဆင်ခြင်ခြင်းများမှ ထွက်ပေါ်သောအရာများ၏ သဘာဝမှာ မည်သို့ ရှိသနည်း။ ဤအရာများမှာ သဘာဝအရ ၎င်းတို့၏ ကိုယ်ပိုင် အကျိုးစီးပွားများကို အလေးထားခြင်းများသာ ဖြစ်သည်၊ အားလုံးသည် ၎င်းတို့၏ ကိုယ်ကျိုးအတွက် ဖြစ်သည်။ မည်သည့်တာဝန်ကို ၎င်းတို့ထမ်းဆောင်သည်ဖြစ်စေ ဤလူများသည် အရင်ဦးဆုံး စေ့စေ့စပ်စပ် ကြည့်ရှုစစ်ဆေးကြ၏။ “ဤတာဝန်ကို ထမ်းဆောင်သောအခါ ငါ ဆင်းရဲဒုက္ခခံရမည်လော။ မကြာခဏအလုပ်လုပ်၍ အပြင်သို့ ခရီးသွားရမည်လော။ ပုံမှန်စားသောက်ကာ အနားယူနိုင်မည်လော။ အစဉ်သဖြင့် စောစောထနေရမည်လော။ မည်သို့သောလူစားမျိုးကို ငါ တွေ့ရမည်နည်း။ ဘာသာတရား မရှိသူများနှင့် မကြာခဏ တွေ့ရမည်လော။ ယခုအခါတွင် ပြင်ပလောကသည် အလွန်ပင် ရန်လိုနေကြသည်။ အစဉ်သဖြင့် အပြင်တွင် အလုပ်လုပ်ပြီး ခရီးသွားနေရလျှင် အဆင်းနီသောနဂါးကြီး၏ ဖမ်းဆီးခြင်းကို ခံရလျှင် မည်သို့လုပ်ဆောင်ရမည်နည်း” ဟူ၍ ဖြစ်သည်။ ၎င်းတို့သည် မိမိတို့၏တာဝန်များကို လက်ခံသည့်ပုံစံရှိသော်လည်း ၎င်းတို့ စိတ်နှလုံးတွင် လှည့်ဖြားတတ်ခြင်း ရှိသည်။ ၎င်းတို့သည် ဤအရာများကို အစဉ် စေ့စေ့စပ်စပ် ကြည့်ရှုစစ်ဆေးကြသည်။ အမှန်တကယ်တွင် ဤအရာများကို ၎င်းတို့ စေ့စေ့စပ်စပ် ကြည့်ရှုစစ်ဆေးခြင်းအားဖြင့် ၎င်းတို့သည် မိမိတို့၏ ကိုယ်ပိုင် အလားအလာများနှင့် ကံကြမ္မာများကို အလေးထားနေကြခြင်းသာ ဖြစ်သည်။ ဘုရားအိမ်တော်၏ အကျိုးစီးပွားများကို မစဉ်းစားပေ။ လူတို့သည် ၎င်းတို့၏ ကိုယ်ပိုင် အလားအလာများနှင့် ကံကြမ္မာများအပြင် အကျိုးစီးပွားများကိုသာ ထည့်စဉ်းစားကြသောအခါ ရလဒ်သည် အဘယ်နည်း။ ယင်းမှာ ၎င်းတို့အတွက် ဘုရားသခင်ကို ကျိုးနွံနာခံရန် မလွယ်ကူခြင်း ဖြစ်ပေသည်။ ၎င်းတို့သည် ဆန္ဒရှိလျှင်ပင် မလုပ်ဆောင်နိုင်ပေ။ မိမိတို့၏ရှေ့ရေး၊ ကံကြမ္မာများနှင့် ကိုယ်ပိုင် အကျိုးစီးပွားများကို အထူးသဖြင့် တန်ဖိုးထားသော လူတို့သည် ဘုရားသခင်၏ အမှုတော်အား ၎င်းတို့၏ရှေ့ရေးနှင့် ကံကြမ္မာများအတွက် အကျိုးပြုမပြုကိုလည်းကောင်း၊ ၎င်းတို့ကို ကောင်းချီးများ ရစေခြင်း ရှိမရှိကိုလည်းကောင်း အမြဲတမ်း စေ့စေ့စပ်စပ် ကြည့်ရှုစစ်ဆေးကြ၏။ အဆုံးသတ်၌ ၎င်းတို့ စေ့စေ့စပ်စပ် ကြည့်ရှုစစ်ဆေးခြင်း၏ ရလဒ်မှာ အဘယ်နည်း။ ၎င်းတို့လုပ်ဆောင်သမျှသည် ဘုရားသခင်ကို ပုန်ကန်ပြီး ဆန့်ကျင်ခြင်းဖြစ်သည်။ ၎င်းတို့သည် မိမိတို့၏ တာဝန်များကို ဆက်လက် ထမ်းဆောင်သောအခါတွင်ပင် ဝတ်ကျေတမ်းကျေ ဖြစ်စွာဖြင့် အပျက်သဘောဆောင်သော စိတ်ခံစားချက် အခြေအနေတစ်ခုဖြင့် လုပ်ဆောင်ကြသည်။ ၎င်းတို့၏ စိတ်နှလုံးတွင် မည်သို့ အခွင့်အရေးယူရမည်၊ ပြီးလျှင် ရှုံးနိမ့်သည့်ဘက်တွင်မရှိရန် မည်သို့နေရမည်တို့ကို အစဉ် စဉ်းစားနေကြသည်။ ဤအရာတို့သည် ၎င်းတို့၏တာဝန်များကို ထမ်းဆောင်သောအခါ ၎င်းတို့၏ ရည်ရွယ်ချက်များဖြစ်သည်။ ဤတွင် ၎င်းတို့သည် ဘုရားသခင်နှင့် အပေးအယူလုပ်ရန် ကြိုးစားနေခြင်းဖြစ်သည်။ ဤသည်မှာ မည်သည့်စိတ်သဘောထားနည်း။ လှည့်ဖြားတတ်ခြင်းဖြစ်သည်။ ကောက်ကျစ်ဆိုးယုတ်သော စိတ်သဘောထားတစ်ခုဖြစ်သည်။ ဤသည်မှာ သာမန် ဖောက်ပြန်ပျက်စီးသော စိတ်သဘောထားတစ်ခု မဟုတ်တော့ပေ။ ကောက်ကျစ်ဆိုးယုတ်ခြင်းသို့ မြင့်တက်သွားပြီဖြစ်သည်။ လူတစ်ဦး၏ စိတ်နှလုံးတွင် ဤသို့သော ကောက်ကျစ်ဆိုးယုတ်သည့် စိတ်သဘောထားမျိုးရှိသည့်အခါ ဤသည်မှာ ဘုရားသခင်ကို အတိုက်အခံလုပ်ခြင်း ဖြစ်သည်။ ဤပြဿနာနှင့် ပတ်သက်၍သင်ရှင်းလင်းစွာ သိသင့်သည်။ လူတို့သည် ဘုရားသခင်ကို အစဉ် ကြည့်ရှုစစ်ဆေးပြီး ၎င်းတို့၏ တာဝန်များကို ထမ်းဆောင်သောအခါ အပေးအယူများပြုလုပ်ရန် အစဉ်ကြိုးစားလျှင်၊ ၎င်းတို့သည် မိမိတို့၏ တာဝန်များကို မှန်ကန်စွာ ထမ်းဆောင်နိုင်သလော။ လုံးဝ မထမ်းဆောင်နိုင်ပေ။ ၎င်းတို့သည် ဘုရားသခင်ကို မိမိတို့၏ စိတ်နှလုံးဖြင့်လည်းကောင်း၊ ရိုးသားမှုဖြင့်လည်းကောင်း မကိုးကွယ်ပေ။ ၎င်းတို့တွင် ရိုးသားသော စိတ်နှလုံးမရှိပေ။ ၎င်းတို့သည် ၎င်းတို့၏ တာဝန်များကို ထမ်းဆောင်လျက်ဖြင့် ကြည့်ရှုနေကြသည်။ အစဉ်သဖြင့် တွန့်ဆုတ်နေကြသည်။ ရလဒ်မှာ အဘယ်နည်း။ ဘုရားသခင်သည် ၎င်းတို့တွင် အလုပ်မလုပ်ပေ။ ၎င်းတို့သည် ကမောက်ကမဖြစ်စေကာ စိတ်ရှုပ်ထွေးလာသည်။ ၎င်းတို့သည် သမ္မာတရားစည်းမျဉ်းများကို နားမလည်ကြပေ။ ၎င်းတို့၏ ကိုယ်ပိုင် လိုအင်ဆန္ဒအတိုင်း လုပ်ဆောင်ကာ အစဉ်သဖြင့် လွဲချော်ကြသည်။ ၎င်းတို့သည် အဘယ်ကြောင့် အစဉ်သဖြင့် လွဲချော်ကြသနည်း။ ၎င်းတို့၏ စိတ်နှလုံးသည် ရှင်းလင်းပြတ်သားမှု အလွန်ကင်းမဲ့သောကြောင့်ဖြစ်သည်။ ၎င်းတို့ထံ အကြောင်းအရာများ ဖြစ်ပျက်သောအခါ မိမိတို့ကိုယ်ကို မသုံးသပ်ကြပေ၊ သို့မဟုတ် ဖြေရှင်းချက်ရှာရန်အတွက် သမ္မာတရားကို မရှာဖွေကြသကဲ့သို့၊ ၎င်းတို့၏ ကိုယ်ပိုင် နှစ်သက်မှုများနှင့်အညီ မိမိတို့၏ ဆန္ဒရှိသည့်အတိုင်း အမှုကိစ္စများကို မလျှော့တမ်းလုပ်ဆောင်ကြသည်။ ဤအရာ၏ရလဒ်မှာ ၎င်းတို့၏ တာဝန်ကိုထမ်းဆောင်သောအခါ အစဉ်သဖြင့် လွဲချော်ကြသည်။ ၎င်းတို့သည် အသင်းတော်၏ အလုပ်ကို လုံးဝ မစဉ်းစားသကဲ့သို့ ဘုရားအိမ်တော်၏ အကျိုးစီးပွားများကိုလည်း မစဉ်းစားပေ။ ၎င်းတို့သည် အစဉ်သဖြင့် မိမိတို့၏ ကိုယ်ပိုင်အကျိုးအတွက် အစဉ် လျှို့ဝှက်ကြံစည်ကြသည်။ ၎င်းတို့၏ ကိုယ်ပိုင်အကျိုးစီးပွားများ၊ မာနနှင့် ဂုဏ်အဆင့်အတန်းအတွက် အစဉ် စီစဉ်ကြပြီး မိမိတို့၏တာဝန်များကို ညံ့ဖျင်းစွာထမ်းဆောင်ရုံတင်မကဘဲ အသင်းတော်၏ အလုပ်ကို ၎င်းတို့ နှောင့်နှေးပြီး ထိခိုက်စေသည်။ ဤသည်မှာ လမ်းလွဲခြင်းနှင့် မိမိတို့၏ တာဝန်များကို လျစ်လျူရှုခြင်း မဟုတ်လော။ မိမိ၏တာဝန်ထမ်းဆောင်ရာတွင် တစ်စုံတစ်ဦးသည် မိမိတို့၏ ကိုယ်ပိုင်အကျိုးစီးပွားများနှင့် ရှေ့ရေးတို့အတွက် အစဉ်သဖြင့် အစီအစဉ်ဆွဲနေပြီး အသင်းတော်၏ အလုပ် သို့မဟုတ် ဘုရားအိမ်တော်၏ အကျိုးစီးပွားများကို လုံးဝ ထည့်သွင်းစဉ်းစားခြင်းမရှိပါက ဤသည်မှာ တာဝန်ထမ်းဆောင်ခြင်း မဟုတ်ပေ။ ဤသည်မှာ ကိုယ်ကျိုးအတွက် အကြံအစည်ထုတ်ခြင်း၊ မိမိတို့ကိုယ်တိုင်အတွက် အကျိုးအမြတ်များ ရရှိရန်နှင့် ကောင်းချီးမင်္ဂလာများ ရယူရန် အမှုအရာများကို လုပ်ဆောင်ခြင်း ဖြစ်သည်။ တာဝန်ထမ်းဆောင်ခြင်းသည် ဤကဲ့သို့ ဖြစ်သောအခါ ယင်း၏ အနှစ်သာရသည် ပြောင်းလဲသွားသည်၊ ယင်းသည် ဘုရားသခင်နှင့် အပေးအယူလုပ်ရန် ကြိုးပမ်းမှုတစ်ခု၊ မိမိ၏ ကိုယ်ပိုင်ပန်းတိုင်များကို အောင်မြင်စေရန် တာဝန်ထမ်းဆောင်ခြင်းကို အသုံးချမှုတစ်ခု ဖြစ်လာသည်။ အမှုအရာများကို ဤသို့သော လုပ်ဆောင်ပုံသည် ဘုရားအိမ်တော်၏ အလုပ်ကို အလွန်လွယ်ကူစွာ နှောင့်ယှက်နိုင်ခြေရှိသည်။ ယင်းသည် အသင်းတော်အလုပ်အား အသေးစား ဆုံးရှုံးမှုများသာ ဖြစ်စေလျှင် ထိုသူသည် ရှင်းလင်းပစ်ခြင်းမခံရဘဲ ဆုံးရှုံးမှုများကို ပြန်လည် အဖတ်ဆယ်ရန်အတွက် အခွင့်အလမ်းရှိဆဲဖြစ်ပြီး မိမိ၏တာဝန်ကို ထမ်းဆောင်ရန် အခွင့်အလမ်းပေးခြင်း ခံရနိုင်သေးသည်။ သို့သော် ယင်းက အသင်းတော်အလုပ်အပေါ် ကြီးစွာသော ဆုံးရှုံးမှုဖြစ်စေပြီး ဘုရားသခင်ကိုရော လူများကိုပါ ကြီးစွာသော အမျက်ဒေါသ ထွက်စေလျှင် သူသည် မိမိတာဝန်များကို ဆက်၍ ထမ်းဆောင်ရန် အခွင့်အရေးရှိတော့မည်မဟုတ်ဘဲ ထုတ်ဖော်ခြင်းခံရပြီး ဖယ်ရှားရှင်းလင်းခြင်း ခံရမည်ဖြစ်သည်။ အချို့သောလူတို့မှာ ဤပုံစံဖြင့် ဖြုတ်ချခံရပြီး ဖယ်ရှားရှင်းလင်းခြင်းခံရသည်။ ၎င်းတို့သည် အဘယ်ကြောင့် ဖယ်ရှားရှင်းလင်းခြင်းခံရသနည်း။ အကြောင်းရင်းဇာစ်မြစ်ကို သင်ရှာတွေ့ပြီးလော။ အကြောင်းရင်းဇာစ်မြစ်မှာ ၎င်းတို့သည် ၎င်းတို့၏ ကိုယ်ပိုင်အကျိုးအမြတ်နှင့် ဆုံးရှုံးမှုများကို အစဉ် စဉ်းစားကြခြင်း၊ ၎င်းတို့၏ ကိုယ်ပိုင် အကျိုးစီးပွားများ၏ လွှမ်းမိုးမှုကို အလွန်အမင်းခံထားရခြင်း၊ ဇာတိပကတိကို မပုန်ကန်နိုင်ခြင်းနှင့် ဘုရားသခင်အပေါ် လုံးဝ နာခံသော သဘောထားမရှိခြင်းတို့ ဖြစ်သည်။ ထို့ကြောင့် ၎င်းတို့သည် မဆင်မခြင် ပြုမူတတ်ကြသည်။ ၎င်းတို့သည် အကျိုးအမြတ်၊ ကျေးဇူးတော်နှင့် ကောင်းချီးများကို ရရှိရန်အတွက်သာ ဘုရားသခင်အား ယုံကြည်ကြပြီး သမ္မာတရားကို လုံးဝမရရှိသောကြောင့် ဘုရားသခင်အပေါ် ၎င်းတို့၏ ယုံကြည်ခြင်းသည် အရေးနိမ့်ရလေ၏။ ဤသည်မှာ ပြဿနာ၏ အရင်းအမြစ်ဖြစ်သည်။ ၎င်းတို့သည် ထုတ်ဖော်ခြင်းနှင့် ဖယ်ရှားရှင်းလင်းခြင်း ခံရသည်မှာ တရားမမျှတဟု သင်ထင်သလော။ ဤသည်မှာ တရားမမျှတခြင်း စိုးစဉ်းမျှ မရှိပေ။ ဤသည်မှာ ၎င်းတို့၏ သဘာဝအားဖြင့်သာ ဆုံးဖြတ်ခံရခြင်း ဖြစ်သည်။ သမ္မာတရားကို မချစ်သော၊ သို့မဟုတ် သမ္မာတရားကို မလိုက်စားသော မည်သူမဆိုသည် အဆုံးတွင် ထုတ်ဖော်ခြင်းခံရပြီး ဖယ်ရှားရှင်းလင်းခြင်းခံရမည်ဖြစ်သည်။ သို့သော် သမ္မာတရားကို ချစ်ကြသော လူများအတွက်မူ ကွဲပြားခြားနားလေသည်။ ၎င်းတို့တွင် တစ်စုံတစ်ခု ဖြစ်ပေါ်သည့်အခါ ၎င်းတို့က “ငါသည် သမ္မာတရားနှင့်အညီ မည်သို့ လုပ်ဆောင်နိုင်သနည်း။ ဘုရားအိမ်တော်၏ အကျိုးစီးပွားကို မထိခိုက်စေရန် မည်သို့ လုပ်ဆောင်သင့်သနည်း။ မည်သည့်အရာက ဘုရားသခင်ကို ကျေနပ်စေမည်နည်း” ဟု ဦးစွာ စဉ်းစားကြသည်။ ဤ ပုံစံအတိုင်း စဉ်းစားသော လူတစ်ယောက်သည် သမ္မာတရားကို ရှာဖွေနေခြင်း ဖြစ်သည်။ ၎င်းတို့သည် သမ္မာတရားအား ချစ်ကြောင်းကို ဤအတွေးများက သက်သေပြသည်။ ၎င်းတို့သည် ၎င်းတို့၏ ကိုယ်ပိုင် အကျိုးစီးပွားကို ဦးစားပေး မစဉ်းစားဘဲ ဘုရားအိမ်တော်၏ အကျိုးစီးပွားကို အလေးထားကြသည်။ ၎င်းတို့သည် မိမိတို့ ကျေနပ်အားရဖို့ကို အလေးမထားပေ၊ ဘုရားသခင် ကျေနပ်ခြင်း ရှိမရှိကိုသာ ထည့်စဉ်းစားကြသည်။ ဤသည်တို့မှာ သမ္မာတရားကို ချစ်သော လူများ၏ စိတ်နေစိတ်ထားနှင့် အတွေးများ ဖြစ်ကြသည်၊ ဤ လူတို့မှာ ဘုရားသခင် ချစ်သောလူများ ဖြစ်ကြသည်။ အကယ်၍ ၎င်းတို့တွင် တစ်စုံတစ်ခု ဖြစ်ပျက်သည့်အခါ ၎င်းတို့နောက်ကွယ်၌ ဘုရားသခင်က အာမခံပေးသူအဖြစ် ရှိနေသဖြင့် ၎င်းတို့သည် သမ္မာတရားစည်းမျဉ်းများနှင့်အညီ လက်တွေ့ လုပ်ဆောင်နိုင်လျှင်၊ ဘုရားသခင်၏ စေ့စေ့စပ်စပ် ကြည့်ရှုစစ်ဆေးမှုကိုလည်း လက်ခံနိုင်လျှင် ၎င်းတို့သည် မိမိတို့တာဝန်ကို ထမ်းဆောင်နေစဉ်အတွင်း အမှားများကို လုပ်နိုင်ဖွယ် မရှိချေ။ ပြီးလျှင် ၎င်းတို့အနေဖြင့် ယင်းတာဝန်ကို ဘုရားသခင်၏ ရည်ရွယ်ချက်များနှင့်အညီ ကောင်းမွန်စွာ ဖြည့်ဆည်းရန် လွယ်ကူလိမ့်မည်။ အကယ်၍ လူတစ်ယောက်သည် မိမိ၏ ကိုယ်ပိုင်အစွမ်းအစဖြင့် အမြဲတမ်း လုပ်ဆောင်နေသည်၊ မိမိ၏ကိုယ်ပိုင် အကျိုးစီးပွားအတွက် လှည့်စားနေသည်၊ ကြံစည် ပြင်ဆင်နေလျှင်၊ ထိုသူသည် ဘုရားအိမ်တော်၏ အကျိုးစီးပွား သို့မဟုတ် ဘုရားသခင် ရည်ရွယ်ချက်များကို ထည့်မတွက်ဘဲ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကိုလည်း ကျိုးနွံနာခံရန် ဆန္ဒအနည်းငယ်မျှ မရှိလျှင်၊ ဤအရာကို လုပ်ဆောင်ရန် လိုအင်ဆန္ဒပင် ကင်းမဲ့သည်ဆိုလျှင် အဆုံးသတ်ရလဒ်မှာ မည်သို့ ဖြစ်လာမည်နည်း။ ၎င်းတို့သည် အသင်းတော်၏အလုပ်ကို မကြာခဏ အနှောင့်အယှက် ပေးပြီး အဖျက်အမှောင့်လုပ်ကြလိမ့်မည်။ ၎င်းတို့သည် ဘုရားသခင် ရွေးချယ်ထားသော လူများကြားတွင် ဒေါသတရားကို ဖြစ်ပေါ်စေလိမ့်မည်၊ ၎င်းတို့ကို ဘုရားသခင် ရွေးချယ်ထားလူများက အထင်အမြင်သေးပြီး အလွန် မုန်းတီးလိမ့်မည်။ ပြီးလျှင် ဆိုးရွားသောကိစ္စများတွင် ၎င်းတို့သည် ထုတ်ဖော်ခြင်းခံရကာ ဖယ်ရှားရှင်းလင်းခြင်းလည်း ခံရလိမ့်မည်။ ရည်မှန်းချက်များနှင့် လိုအင်ဆန္ဒများ အမြဲတမ်း ရှိကြသည့် လူများသည် ရှုံးနိမ့်ပြီး မှောက်မှားကြမည်မှာ မလွဲဧကန် ဖြစ်သည်။ “အမြင့်ရောက်လေ၊ အကျ နာလေ” ဟူသော ဆိုရိုးအတိုင်း ဖြစ်၏။ ဤအရာကို မည်သို့ ခေါ်လေသနည်း။ ထုတ်ဖော်ခံရခြင်းဟု ခေါ်သည်။ ဤသည်မှာ ထိုက်တန်သလော။ ဤ လူစားမျိုးသည် သနားကရုဏာနှင့် ထိုက်တန်သလော။ မထိုက်တန်ချေ။ ဤသည်မှာ မိမိတို့၏ ကိုယ်ပိုင် အကျိုးစီးပွားများအတွက် အကွက်ချ စီစဉ်ကြသော လူများအားလုံး၏ နောက်ဆုံးပိတ် အဆုံးသတ် ဖြစ်သည်။ အချို့သောလူများက “ကျွန်ုပ်သည်လည်း မိမိ၏ကိုယ်ပိုင် အကျိုးစီးပွားအတွက် မကြာခဏ အကွက်ချ စီစဉ်မိပါသည်။ ဤအရာသည် ကျွန်ုပ်ထံတွင် မည်သို့ကြောင့် မဖြစ်ပေါ်ခဲ့သနည်း” ဟု ဆိုကြသည်။ ယင်းမှာ သင်သည် အသင်းတော်၏ အလုပ်ကို မထိခိုက်ရသေးသောကြောင့် ဖြစ်သည်၊ ထို့ကြောင့် ဘုရားသခင်က သင့်အား အလေးအနက် မထားပေ။ ဘုရားသခင်သည် သင့်ကို အလေးအနက် မထားဘဲ နေ၏၊ ဤသည်မှာ ကောင်းသော အရာလော၊ သို့မဟုတ် ဆိုးသောအရာလော။ (ဆိုးသောအရာ ဖြစ်ပါသည်။) အဘယ်ကြောင့် ထိုသို့ ပြောသနည်း။ (ကျွန်ုပ်သည် ဤအတိုင်း ဆက်လက် လုပ်ဆောင်မိလျှင် သန့်ရှင်းသော ဝိညာဉ်တော်၏ လုပ်ဆောင်ချက်ကို ရရှိနိုင်လိမ့်မည် မဟုတ်ပါ။) မှန်ပေသည်။ လူတစ်ယောက်သည် သမ္မာတရားကို မလိုက်စားဘဲ၊ ဘုရားသခင်၏ အမှုတော်ကိုလည်း မတွေ့ကြုံဘဲ နေလျှင် သန့်ရှင်းသော ဝိညာဉ်တော်သည် ထိုသူအတွင်း၌ လုပ်ဆောင်လိမ့်မည် မဟုတ်ပေ။ မည်သည့် မကောင်းသောအရာများကို လုပ်ဆောင်သည်ဖြစ်စေ ဘုရားသခင်၏ ဆုံးမပဲ့ပြင်ခြင်းကို မခံရသော လူများအတွက် ဤအရာသည် အထူး မှန်ကန်လေသည်။ ၎င်းတို့အနေဖြင့် လုံးဝ နိဂုံးချုပ်ပြီ ဖြစ်သည်။ ဘုရားသခင်သည် ဤသို့သော လူများကို အမှန်ပင် အလိုမရှိချေ၊ သူသည် ၎င်းတို့အား ဘေးဖယ်ထား၏။ သင်သည် သမ္မာတရားကို မလိုက်စားလျှင် အသက်ကို မပိုင်ဆိုင်ပေ။ ကျော်ကြားမှု၊ အကျိုးအမြတ်နှင့် ဂုဏ်ဒြပ်တို့နောက် အစဉ်သဖြင့် လိုက်နေကြသော၊ သမ္မာတရားကို မလိုက်စားသော၊ သမ္မာတရားအား လက်တွေ့ လုပ်ဆောင်သည်ကို သင့်အနေဖြင့် တစ်ခါမျှ မမြင်တွေ့ရသော လူများကဲ့သို့ပင် ဖြစ်သည်။ ဤသို့သော လူများသည် အသက်ကြီးထွားရင့်ကျက်မှုတစ်ခုခု ရှိသလော။ ၎င်းတို့သည် သမ္မာတရားကို လက်တွေ့ မလုပ်ဆောင်သောကြောင့် ဘုရားသခင်အား မည်သို့ပင် နှစ်ပေါင်းများစွာ ယုံကြည်သည်ဖြစ်စေ၊ ၎င်းတို့တွင် မည်သည့် အသက်ကြီးထွားတိုးတက်မှုမျှ ရှိလိမ့်မည် မဟုတ်ပေ။ လွန်ခဲ့သော သုံးနှစ်က ပြောဆိုနေခဲ့သော အကြောင်းအရာများကို ယနေ့အချိန်တွင် ပြောဆိုနေဆဲ ရှိကြသည့် လူအချို့ ရှိသေးသည်၊ ထူးမခြားနား စကားများနှင့် အယူဝါဒများကို ပြောဆိုနေကြဆဲ ဖြစ်သည်။ ထိုလူများသည် ဇာတ်သိမ်းကြပြီဖြစ်သည်။ ၎င်းတို့၏ ဝိညာဉ်ရင့်သန်မှုများ သို့မဟုတ် မိမိကိုယ်ကို သိနားလည်ခြင်းတွင် မည်သည့် ကြီးထွားတိုးတက်မှုကိုမျှ မြင်နိုင်မည် မဟုတ်ပေ။ ဘုရားသခင်ကို ၎င်းတို့၏ ယုံကြည်ခြင်းသည် တစ်ပုံစံတည်းသာ ရှိနေသော်လည်း ၎င်းတို့၏ အသက်စိတ်သဘောထားများတွင် ပြောင်းလဲခြင်း စိုးစဉ်းမျှ မရှိချေ။ ဘုရားသခင်နှင့်ပတ်သက်သည့် ၎င်းတို့၏ အထင်လွဲခြင်းများသည် တိုးပွားလာခဲ့ပြီ ဖြစ်သည်၊ ပြီးလျှင် ဘုရားသခင်ကို ခုခံသော ၎င်းတို့၏ ဖောက်ပြန်ပျက်စီးသည့် စိတ်သဘောထားများမှာလည်း ပို၍ ပြင်းထန်လာခဲ့ပြီ ဖြစ်သည်။ ဤအရာသည် ပို၍ ကြောက်စရာ မကောင်းသလော။ အမှန်ပင် ပို၍ ကြောက်စရာကောင်းပေသည်၊ ၎င်းတို့သည်လည်း ဧကန်မုချ ဖယ်ရှားရှင်းလင်းခြင်းခံရလိမ့်မည်။

ပုံမှန်အားဖြင့် သင်တို့သည် မိမိ၏တာဝန် သို့မဟုတ် မိမိ၏ ဖောက်ပြန်ပျက်စီးသော စိတ်သဘောထားများနှင့် သက်ဆိုင်သည့် အကြောင်းကိစ္စများကို တွေ့ကြုံရသည့်အခါ သင်တို့အတွင်း၌ ရှိနေသည့် ပြဿနာများအား မိမိကိုယ်ကို ပြန်လည် ဆန်းစစ်ခြင်းမှတစ်ဆင့် ဖော်ထုတ်နိုင်ကြသလော။ (ကျွန်ုပ်သည် ယင်းတို့ကို ယခုအခါ အနည်းငယ်မျှ ဖော်ထုတ်နိုင်ပါသည်။ မိမိ၏ တာဝန်ကို လုပ်ဆောင်သည့်အချိန်တွင် ကျွန်ုပ်သည် အမြဲပင် ခေါင်းဆောင်သူ ဖြစ်ချင်၍ ဆုံးဖြတ်ပိုင်ခွင့်လည်း ရှိချင်သည်။ ပြီးလျှင် အခြားလူများက ကျွန်ုပ်အား အထင်ကြီးလာစေရန်အတွက် ကြွားဝါဖို့လည်း ကြိုးစားပါသည်။ သို့သော် ကျွန်ုပ်၏ ညီအစ်ကိုမောင်နှမများက ဤအရာကို ကျွန်ုပ်အား ထောက်ပြပြီးသည့်နောက်တွင် ကျွန်ုပ်သည် မိမိကိုယ်ကို ပြန်လည်သုံးသပ်၍ မိမိ၏ မာနထောင်လွှားသော သဘာဝအကြောင်းကို အသိအနည်းငယ် ရရှိပါသည်။) သင်သည် သင်၏ မာနထောင်လွှားမှုကို သတိပြုမိနိုင်သည်။ ဘုရားသခင်အပေါ် သင်၏ ကျိုးနွံနာခံခြင်းမှာရော မည်သို့ရှိသနည်း၊ ယင်းသည် တိုးပွားခဲ့ပြီလော။ ကျိုးနွံနာခံဖို့ သင်၏ ရည်ရွယ်ချက်နှင့် လိုအင်ဆန္ဒတို့မှာ တိုးပွားခဲ့ပြီလော။ ဘုရားသခင်ကို သင်၏ ယုံကြည်ခြင်းသည် ကြီးထွားခဲ့ပြီလော။ (ယင်းတို့သည် အနည်းငယ် တိုးပွားလာခဲ့ပါပြီ။) သမ္မာတရားကို မရှာဖွေဘဲ တာဝန်တစ်ခု ထမ်းဆောင်ခြင်းသည် အလုပ်မဖြစ်နိုင်ချေ။ ပြဿနာများနှင့် ရင်ဆိုင်ရသည့်အခါ သင်သည် ယင်းတို့ကို ဖြေရှင်းရန် သမ္မာတရားကို အသုံးပြုရမည်။ သင်သည် သင်၏ကိုယ်ပိုင် အလိုဆန္ဒနှင့် စာတန်ဆန်သော အတွေးအခေါ်များနှင့်အညီ မိမိ၏တာဝန်ကို အစဉ်အမြဲ ထမ်းဆောင်လျှင် သင်၏ ဖောက်ပြန်ပျက်စီးမှုများ ထုတ်ဖော်ခြင်း ပြဿနာကို ဖြေရှင်းရန် သင် ပျက်ကွက်လိမ့်မည်သာမက ဘုရားသခင်ကို သင်၏ ယုံကြည်ခြင်း၊ ဘုရားသခင်ကို ကျိုးနွံနာခံခြင်းနှင့် ချစ်ခြင်းတို့သည်လည်း တိုးပွားလာလိမ့်မည် မဟုတ်ပေ။ သင်သည် သမ္မာတရားကို လက်မခံသည့်အပြင် သင်၏ ပြဿနာများကို ဖြေရှင်းရန်အတွက်လည်း သမ္မာတရားအား အသုံးပြုခြင်း မရှိလျှင် သင်သည် အသက်၌ လုံးဝ ကြီးထွားတိုးတက်လိမ့်မည် မဟုတ်။ ပြီးလျှင် သင်၏ ဖောက်ပြန်ပျက်စီးခြင်း ပြဿနာကိုလည်း သင်သည် လုံးဝ ဖြေရှင်းနိုင်လိမ့်မည် မဟုတ်ပေ။ သင်တို့သည် ယခုအခါ မိမိတို့၏တာဝန်ကို ထမ်းဆောင်သည့် အချိန်တွင် မည်သည့် ဖောက်ပြန်ပျက်စီးသော စိတ်သဘောထားများ ထုတ်ဖော်ကြသနည်း။ လူသား၏ မည်သည့် မစင်ကြယ်မှုများသည် ကျန်ရှိနေသနည်း။ သင်သည် ဤ အကြောင်းအချက်များကို ဖော်ထုတ်ရန် မကြာခဏ မိမိကိုယ်ကို ပြန်လည်သုံးသပ်ခြင်း ပြုလုပ်ရမည်။ မိမိကိုယ်ကို ဆန်းစစ်ခြင်း မရှိဘဲ ယင်းတို့ကို မသိနိုင်ချေ။ တစ်ခါတစ်ရံတွင် သင်သည် အခြားလူများက ၎င်းတို့၏ ကိုယ်ပိုင် အသိအကြောင်း ပြောဆိုသည်ကို ကြားရသည့် အချိန်မှသာ သင်သည်လည်း အတူတူပင်ဖြစ်ကြောင်း ခံစားမိပေသည်။ အခြားလူများက ၎င်းတို့၏ အခြေအနေများအား ဖော်ပြနေသည်ကို သင့်အနေဖြင့် မကြားမိလျှင် သင်သည် မိမိ၏ ကိုယ်ပိုင်ပြဿနာများကို ဖော်ထုတ်နိုင်လိမ့်မည် မဟုတ်။ အခြားလူများ၏ အတွေ့အကြုံဆိုင်ရာ သက်သေခံချက်ကို လိုလိုလားလား၊ နားထောင်ကြသည့် လူအများအပြား ရှိကြသည်မှာ ၎င်းတို့အနေဖြင့် ယင်းမှ အကျိုးခံစားရသည့်အပြင် တစ်စုံတစ်ရာကိုလည်း ရရှိသောကြောင့် အတိအကျပင် ဖြစ်လေသည်။ သင်သည် သင်၏ ဖောက်ပြန်ပျက်စီးသော စိတ်သဘောထားများနှင့် သင်၏ကိုယ်ပိုင် ရည်ရွယ်ချက်များ၊ အကြံအစည်များကို ပို၍ အသေအချာ ဆန်းစစ်ပြီး ပို၍ စေ့စေ့စပ်စပ် သိလာသည်နှင့်အမျှ သင်သည် ယင်းတို့ကို ပို၍ စွန့်လွှတ်နိုင်လာလိမ့်မည်။ ပြီးလျှင် သမ္မာတရားကို လက်တွေ့လုပ်ဆောင်ခြင်းအတွက် သင်၏ ယုံကြည်ခြင်းသည်လည်း ပိုမို အားကောင်းလာလိမ့်မည်။ သမ္မာတရားကို လက်တွေ့လုပ်ဆောင်ခြင်းအတွက် သင်၏ ယုံကြည်ခြင်း ပိုမို အားကောင်းလာလေ သင့်အနေဖြင့် သမ္မာတရားကို လက်တွေ့လုပ်ဆောင်ရန် ပိုမို လွယ်ကူလာလိမ့်မည်။ သင့်အနေဖြင့် သမ္မာတရားကို မကြာခဏ လက်တွေ့လုပ်ဆောင်သည့်အခါ သင်သည် မိမိ၏တာဝန်ကို ပိုမိုကြီးမားသော စင်ကြယ်မှုဖြင့် ပို၍ ပြည့်ပြည့်ဝဝ ထမ်းဆောင်နိုင်လာလိမ့်မည်။ ဤသည်မှာ အသက် ကြီးထွားတိုးတက်မှု၏ လုပ်ငန်းစဉ် ဖြစ်သည်၊ ဤသည်တို့မှာ မိမိကိုယ်ကို ပြန်လည်သုံးသပ်ခြင်းနှင့် မိမိကိုယ်ကို သိခြင်း၏ အသီးအပွင့်များ ဖြစ်ကြသည်။ တရားဒေသနာများကို နှစ်ပေါင်းများစွာ ကြားနာခဲ့ပြီး များစွာသော စကားများနှင့် အယူဝါဒများကိုလည်း နားလည်ထားသောကြောင့် မိမိတို့ကိုယ်ကို ပြန်လည်သုံးသပ်ရန်နှင့် မိမိတို့ကိုယ်ကို သိမြင်မှုကို ရရှိရန် မလိုအပ်သည့်အလား ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု မရှိဟူ၍ ထင်ကြသည့် လူအချို့ ရှိလေသည်။ ဤသည်တို့မှာ ယုံကြည်သူအသစ်များသာ အာရုံစိုက်ရမည့် အရာများ ဖြစ်ကြောင်း၊ ထို့ပြင် ဘုရားသခင်ကို နှစ်ပေါင်းများစွာ ယုံကြည်ခြင်းနှင့် ကောင်းမွန်သော အပြုအမူများ အများအပြား ရှိခြင်းတို့သည် ၎င်းတို့အနေဖြင့် ပြောင်းလဲနေခဲ့ပြီးဖြစ်ကာ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု မရှိဟု ဆိုလိုကြောင်း ၎င်းတို့က အစဉ် ယုံကြည်ကြ၏။ ဤသည်မှာ အလွန်ဆိုးရွားသော နားလည်မှုလွဲခြင်း ဖြစ်သည်။ သင့်အနေဖြင့် ပြောင်းလဲနေခဲ့ပြီဟု ထင်လျှင် သင်သည် သမ္မာတရား မည်မျှကို လက်တွေ့ လုပ်ဆောင်နိုင်သနည်း။ သင့်ထံတွင် စစ်မှန်သော အတွေ့အကြုံဆိုင်ရာ သက်သေခံချက်များ မည်မျှ ရှိသနည်း။ သင်သည် ယင်းတို့အကြောင်းကို ပြောနိုင်သလော။ သင်သည် အခြားသူများရှေ့တွင် ဘုရားသခင်အတွက် သက်သေခံနိုင်သလော။ သင့်အနေဖြင့် ယင်းအကြောင်းကို မပြောဆိုနိုင်လျှင် သင်သည် အတွေ့အကြုံဆိုင်ရာ သက်သေခံချက် မရှိကြောင်း၊ သင့်ထံတွင် သမ္မာတရား စစ်မှန်မှု ကင်းမဲ့ကြောင်းကို ယင်းက သက်သေပြလေသည်။ သင်ကဲ့သို့သော လူတစ်ယောက်သည် အမှန်တကယ် ပြောင်းလဲနိုင်ခဲ့မည်လော။ သင်သည် အစစ်အမှန် နောင်တရခဲ့သည့် လူတစ်ယောက်လော။ ဤသည်ကို သံသယမဖြစ်ဘဲ မနေနိုင်ချေ။ မိမိကိုယ်ကို မည်သည့်အခါမျှ ပြန်လည်မသုံးသပ်သော သို့မဟုတ် မိမိကိုယ်ကို သိမြင်မှုကို ရရှိရန် မည်သည့်အခါမျှ မကြိုးစားသော လူတစ်ယောက်သည် အသက် ဝင်ရောက်မှုကို မည်သို့ ရှိနိုင်မည်နည်း။ မိမိကိုယ်ကို သိမြင်ခြင်းအကြောင်းကို လုံးဝ မပြောဆိုသော လူတစ်ယောက်သည် စစ်မှန်သော အတွေ့အကြုံဆိုင်ရာ သက်သေခံချက်ကို မည်သို့ မျှဝေနိုင်မည်နည်း။ ဤအရာများသည် မဖြစ်နိုင်ချေ။ လူတစ်ယောက်က ၎င်းသည် အမှန်တကယ် ပြောင်းလဲခဲ့ပြီး မိမိကိုယ်ကို သိရန် မလိုအပ်ဟု ယုံကြည်လျှင် ဤပုဂ္ဂိုလ်မှာ ကြောင်သူတော် တစ်ယောက်ဟု ဆိုနိုင်သည်။ လူအချို့သည် ၎င်းတို့၏ တာဝန်များကို ထမ်းဆောင်နေသည့်အချိန်တွင် ဟန်ပြရုံမျှ လုပ်ပြကြ၏။ အတောအသင့်မျှသာ လုပ်ဆောင်ခြင်းသည် လက်ခံနိုင်စရာဖြစ်ကြောင်း၊ အပြင်ပန်းအရ အသင့်အတင့် ဖြစ်သည်ဟု ထင်ရခြင်းသည် ၎င်းတို့၏ တာဝန်များက စံနှုန်းမီသည့် အဓိပ္ပာယ်ပင် ဖြစ်ကြောင်း ယုံကြည်ကြသည်။ ဤနည်းဖြင့် အမှုကိစ္စများ လုပ်ဆောင်ခြင်းသည် ဝတ်ကျေတမ်းကျေ ဖြစ်သည်မဟုတ်လော။ ဤသို့သော လူတစ်ယောက်သည် ဘုရားသခင်ကို အမှန်တကယ် ကျိုးနွံနာခံနေခြင်းလော။ ဤလူစားမျိုးသည် မည်သည့် သမ္မာတရားစည်းမျဉ်းမျှ မပါဘဲ မိမိ၏တာဝန်ကို ထမ်းဆောင်၏၊ လုပ်ငန်းတာဝန်များကို ထမ်းဆောင်ရုံ၊ အားသွန်ခွန်စိုက် လုပ်ရုံမျှဖြင့် ကျေနပ်ရောင့်ရဲ၏။ ထို့နောက် မိမိ၏တာဝန်မှာ စံနှုန်းမီသည်ဟု ထင်လေသည်။ အမှန်အားဖြင့် ၎င်းတို့သည် သင့်တင့်သော အလုပ်လုပ်ပေးသူသာ ဖြစ်သည်၊ မိမိ၏တာဝန်ကို ပြည့်ပြည့်ဝဝ ထမ်းဆောင်နေခြင်း မဟုတ်ပေ။ ပြည့်ပြည့်ဝဝ အလုပ်လုပ်ပေးရုံမျှဖြင့် ကျေနပ်ရောင့်ရဲသော သူတို့သည် သမ္မာတရားကို ဘယ်သောအခါမျှ ရရှိလိမ့်မည် မဟုတ်၊ သို့မဟုတ် စိတ်သဘောထားဆိုင်ရာ ပြောင်းလဲခြင်းကိုလည်း ရလိမ့်မည် မဟုတ်ပေ။ မိမိ၏တာဝန်ကို ဘုရားသခင်၏ တောင်းဆိုချက်များနှင့်အညီ မထမ်းဆောင်သော၊ သမ္မာတရားစည်းမျဉ်းများကို မရှာဖွေသော၊ မိမိ၏ တစ်ကိုယ်ရေ အလိုဆန္ဒအတိုင်း မလျှော့တမ်း လုပ်ဆောင်သော လူတစ်ယောက်သည် အလုပ်လုပ်ပေးနေရုံမျှသာ၊ အားသွန်ခွန်စိုက် လုပ်နေရုံမျှသာ ဖြစ်သည်။ သင်တို့သည် ယခုအခါ မည်သည့်အဆင့်တွင် ရှိသနည်း။ (ကျွန်ုပ်သည် အလုပ်လုပ်ပေးသော အဆင့်တွင် ရှိနေပါသေးသည်။) အချိန်အများစု၌ သင်သည် အလုပ်လုပ်ပေးနေသည်။ တစ်ခါတစ်ရံတွင် သင်သည် မိမိ၏ တာဝန်ကို ထမ်းဆောင်နေသည့်အခါ သမ္မာတရားကို ရရှိရန် ကြိုးပမ်းနိုင်စွမ်း ရှိပြီး ကျိုးနွံနာခံခြင်း အနည်းငယ်လည်း ရှိလေသည်။ သို့သော် သင်သည် ဤကဲ့သို့ မကြာခဏ ဖြစ်သလော။ (မဖြစ်ပါ၊ မကြာခဏ မဖြစ်ပါ။) သမ္မာတရားကို လိုက်စားခြင်း၏ ပန်းတိုင်မှာ ဤကိစ္စရပ်ကို ဖြေရှင်းရန် ဖြစ်သည်။ သင်သည် မိမိ၏ အလုပ်လုပ်ပေးခြင်းအားလုံးကို မိမိ၏ တာဝန်ထမ်းဆောင်ခြင်းအဖြစ် ပြောင်းလဲရန် ကြိုးပမ်းလျက် မိမိတာဝန်ကို တိုး၍တိုး၍ ထမ်းဆောင်ရန်၊ အလုပ်လုပ်ပေးခြင်းကိုမူ နည်းသည်ထက် နည်းစေရန် ကြိုးပမ်း အားထုတ်ရမည်။ အလုပ်လုပ်ပေးခြင်းနှင့် တာဝန်တစ်ခု ထမ်းဆောင်ခြင်းကြား ခြားနားချက်မှာ အဘယ်နည်း။ အလုပ်လုပ်ပေးသောလူတစ်ယောက်သည် မိမိအနေဖြင့် ဘုရားသခင်ကို ခုခံခြင်း သို့မဟုတ် သူ၏ စိတ်သဘောထားကို ပုန်ကန်ပြစ်မှားခြင်း မရှိသရွေ့ အဆင်ပြေသည်ဟု တွေးထင်လျက်၊ ၎င်းတို့ ဖြစ်သလိုလုပ်ပြီး မည်သူကမျှ စုံစမ်း စစ်ဆေးခြင်း မရှိသရွေ့ ယင်းမှာ လက်သင့်ခံနိုင်ဖွယ်ဖြစ်သည်ဟု တွေးထင်လျက် မိမိဆန္ဒ ရှိသည့်အရာမှန်သမျှကို လုပ်ဆောင်ကြသည်။ ထိုသူတို့သည် မိမိကိုယ်ကို သိမြင်မှုကို ရရှိခြင်း၊ ရိုးသားသူတစ်ယောက် ဖြစ်ခြင်း၊ အမှုကိစ္စများကို သမ္မာတရားစည်းမျဉ်းများနှင့်အညီ လုပ်ဆောင်ခြင်း၊ သို့မဟုတ် ဘုရားသခင်၏ အစီအစဉ်များကို ကျိုးနွံနာခံခြင်းတို့အား စိတ်မဝင်စားကြချေ။ ပြီးလျှင် သမ္မာတရား စစ်မှန်မှုအတွင်း ဝင်ရောက်ခြင်းကိုလည်း သေချာပေါက် စိတ်မဝင်စားကြချေ။ ထိုသူတို့သည် ဤအရာများကို တစ်ခုမျှ စိတ်မဝင်စားကြ။ ဤသည်မှာ အလုပ်လုပ်ပေးခြင်းပင် ဖြစ်သည်။ အလုပ်လုပ်ပေးခြင်းသည် မရပ်နားသော အားသွန်ခွန်စိုက်လုပ်ခြင်း ဖြစ်၏။ ကျွန်တစ်ယောက် အားသွန်ခွန်စိုက်လုပ်သကဲ့သို့ မိုးလင်းမှ မိုးချုပ်တိုင် အလုပ်လုပ်နေခြင်း ဖြစ်သည်။ ဤသို့သော အားသွန်ခွန်စိုက်လုပ်ခြင်းမျိုး ဖြစ်၏။ သင်သည် အလုပ်လုပ်ပေးသူတစ်ယောက်အား အဘယ်ကြောင့် ဤနှစ်ပေါင်းများစွာ တစ်လျှောက်လုံး အလုပ် လုပ်နေခဲ့သနည်းဟု မေးကြည့်လျှင် ထိုသူက “ကောင်းချီးများ ရရှိရန်အတွက်” ဟု ဖြေပေလိမ့်မည်။ ဘုရားသခင်ကို နှစ်ပေါင်းများစွာ ယုံကြည်လာပြီးသည့် နောက်တွင် ၎င်းတို့၏ ဖောက်ပြန်ပျက်စီးသော စိတ်သဘောထားများ လုံးဝ ပြောင်းလဲသွားခဲ့ခြင်း ရှိမရှိ၊ ၎င်းတို့သည် ဘုရားသခင်၏ တည်ရှိခြင်းကို အတည်ပြုချက်တစ်ခုခု ရရှိခဲ့ခြင်း ရှိမရှိ၊ ဖန်ဆင်းရှင်၏ စီစဉ်ညွှန်ကြားခြင်းများနှင့် အစီအစဉ်များအပေါ် စစ်မှန်သော သိမြင်ခြင်းနှင့် အတွေ့အကြုံတစ်ခုခုကို ရရှိခဲ့ခြင်း ရှိမရှိ သင်က မေးကြည့်လျှင် ၎င်းတို့သည် ဤအရာများကို တစ်ခုမျှ မရရှိသေးဘဲ ယင်းတို့အကြောင်းကိုလည်း တစ်ခုမျှ ပြောဆိုနိုင်လိမ့်မည် မဟုတ်။ ၎င်းတို့သည် အသက် ကြီးထွားတိုးတက်ခြင်း၊ စိတ်သဘောထားဆိုင်ရာ ပြောင်းလဲခြင်းတို့နှင့် သက်ဆိုင်သည့် အမျိုးမျိုးသော လက္ခဏာရပ်များနှင့် ပတ်သက်၍ တစ်ခုကိုမျှ ဝင်ရောက်ခြင်း သို့မဟုတ် တိုးတက်ခြင်း မရှိကြသေးချေ။ စိတ်သဘောထားဆိုင်ရာ ပြောင်းလဲခြင်းဟူသည် မည်သည့်အရာဖြစ်ကြောင်း နားမလည်ကြဘဲ ဆက်၍သာ အလုပ်လုပ်ပေးနေ၏။ လူအချို့မှာ အနည်းငယ်မျှ ပြောင်းလဲခြင်း မရှိဘဲ နှစ်ပေါင်းများစွာ အလုပ်လုပ်ပေးကြ၏။ ၎င်းတို့သည် အခက်အခဲများနှင့် ကြုံရသည့်အခါ အပျက်သဘောဆောင်လာခြင်း၊ ညည်းညူခြင်းနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းတို့ မကြာခဏ ရှိနေသေး၏။ ပြုပြင်ခြင်း ခံရသည့်အခါ ၎င်းတို့သည် ငြင်းခုံမှုများ၊ ကတ်တီးကတ်ဖဲ့ ပြောခြင်းများကို အားကိုး အားထားပြုကြသည်။ သမ္မာတရားကိုလည်း အနည်းငယ်မျှပင် လက်ခံနိုင်ခြင်း မရှိဘဲ ဘုရားသခင်ကိုလည်း မည်သို့မျှ ကျိုးနွံနာခံခြင်း မရှိကြချေ။ နောက်ဆုံး၌ ၎င်းတို့သည် ၎င်းတို့၏တာဝန်များကို ထမ်းဆောင်ခြင်းမှ ပိတ်ပင်ခံကြရသည်။ အချို့သော လူများသည် ၎င်းတို့၏ တာဝန်များကို ထမ်းဆောင်နေသည့်အချိန်တွင် အလုပ်ကို ကမောက်ကမ ဖြစ်အောင် ပြုလုပ်ကြပြီး ဝေဖန်မှုကိုလည်း လက်မခံကြပေ။ ယင်းအစား ၎င်းတို့အနေဖြင့် မည်သည့် အမှားအယွင်းကိုမျှ မလုပ်ခဲ့ကြောင်း အရှက်မရှိ ပြောဆိုနေကြကာ နောင်တလည်း လုံးလုံး မရကြချေ။ နောက်ဆုံးတွင် ဘုရားအိမ်တော်က ၎င်းတို့၏တာဝန်များကို ရုပ်သိမ်း၍ ၎င်းတို့အား ပြန်ခိုင်းသည့်အခါတွင် ၎င်းတို့သည် ငိုကြွေးရင်း၊ မကျေမနပ် ပြောဆိုရင်းဖြင့် မိမိတို့၏ အလုပ်နေရာကို စွန့်ခွာကြရသည်။ ဤသည်မှာ ၎င်းတို့အနေဖြင့် ဖယ်ရှားရှင်းလင်းခြင်းခံကြရပုံ ဖြစ်သည်။ ဤသည်မှာ တာဝန်များက လူများကို စေ့စေ့စပ်စပ် ထုတ်ဖော်သည့် နည်းလမ်းပင် ဖြစ်သည်။ လူများသည် အများအားဖြင့် ဟိတ်ကြီးဟန်ကြီး ပြောဆိုကြကာ ကြွေးကြော်သံများကိုလည်း ကျယ်ကျယ်လောင်လောင် ဟစ်အော်ကြ၏၊ သို့သော် တာဝန်တစ်ခုကို ထမ်းဆောင်သည့်အခါ ၎င်းတို့သည် လူသားများကဲ့သို့ မပြုမူဘဲ နတ်ဆိုးများ ဖြစ်လာကြသည်မှာ အဘယ်ကြောင့်နည်း။ ဤသည်မှာ လူ့သဘာဝ ကင်းမဲ့သော လူများသည် မည်သည့်နေရာသို့ သွားသည်ဖြစ်စေ၊ နတ်ဆိုးများသာ ဖြစ်၍ဖြစ်သည်။ ပြီးလျှင် ၎င်းတို့သည် သမ္မာတရားကိုလည်း လက်ခံခြင်း မရှိသဖြင့် မည်သည့်နေရာတွင်မှ ခိုင်မာစွာ မရပ်တည်နိုင်ကြချေ။ လူအချို့သည် အများအားဖြင့် ၎င်းတို့၏ တာဝန်များကို ဝတ်ကျေတမ်းကျေဖြင့် ထမ်းဆောင်ကြ၏။ ပြီးလျှင် ပြုပြင်ခြင်း ခံရသည့်အခါတွင်လည်း ၎င်းတို့က ငြင်းခုံရန်နှင့် အကျိုးအကြောင်းပြရန် ကြိုးစားကြသည်။ ထပ်ကာတလဲလဲ ပြုပြင်ခြင်း ခံရပြီးသည့်နောက်တွင် ၎င်းတို့သည် နောင်တရရန် လိုအင်ဆန္ဒအနည်းငယ် ဖြစ်ကြ၏၊ ထို့ကြောင့် ၎င်းတို့သည် မိမိကိုယ်ကို ချုပ်ထိန်းခြင်း နည်းလမ်းများကို စတင် အသုံးပြုလာကြသည်။ သို့သော် နောက်ဆုံးတွင် ၎င်းတို့သည် မိမိကိုယ်ကို မချုပ်ထိန်းနိုင်ကြချေ၊ ၎င်းတို့အနေဖြင့် သစ္စာပြုခြင်းနှင့် မိမိကိုယ်ကို ကျိန်ဆိုခြင်း ပြုကောင်း ပြုနိုင်သော်လည်း ယင်းမှာ အကျိုးမထူးပေ။ ၎င်းတို့၏ ဝတ်ကျေတမ်းကျေ ပြုခြင်း ပြဿနာကိုလည်းကောင်း၊ ၎င်းတို့၏ ငြင်းခုံခြင်းနှင့် ကတ်တီးကတ်ဖဲ့ ပြောဆိုခြင်း ပြဿနာကိုလည်းကောင်း ၎င်းတို့ မဖြေရှင်းရသေးချေ။ နောက်ဆုံးတွင် လူတိုင်းလူတိုင်းက ဤလူတို့ကို ရွံမုန်းလာကြ၍ ဝေဖန်ကြသည့်နောက်မှသာ ၎င်းတို့က “ကျွန်ုပ်တွင် ဖောက်ပြန်ပျက်စီးသော စိတ်သဘောထားများ အမှန်ပင် ရှိပါသည်။ ကျွန်ုပ်သည် နောင်တရချင်သော်လည်း ယင်းသို့ မစွမ်းနိုင်ပါ။ ကျွန်ုပ်သည် မိမိ၏တာဝန်ကို လုပ်ဆောင်သည့်အခါ ကိုယ့်ကိုယ်ပိုင်အကျိုး၊ ကိုယ့်မာနနှင့် ဂုဏ်သတင်းကို အမြဲ ထည့်စဉ်းစားသည်။ ယင်းကြောင့် ဘုရားသခင်ကို မကြာခဏ ပုန်ကန်မိပါသည်။ ကျွန်ုပ်သည် သမ္မာတရားကို လက်တွေ့လုပ်ဆောင်ချင်သည်၊ သို့သော် ကျွန်ုပ်၏ ရည်ရွယ်ချက်များနှင့် လိုအင်ဆန္ဒများကို လက်မလွှတ်နိုင်ပါ။ ကျွန်ုပ်သည် ယင်းတို့ကို မပုန်ကန်နိုင်ပါ။ အမှုကိစ္စများကို ကျွန်ုပ်၏ အလိုဆန္ဒအတိုင်းသာ အမြဲတမ်း လုပ်ဆောင်ချင်သည်၊ ကျွန်ုပ်သည် အလုပ်ကို ရှောင်ရန်အတွက် အကြံအစည်များ ဖန်တီးပါသည်။ ပြီးလျှင် အနားယူခြင်းနှင့် ပျော်ရွှင်သာယာမှုကိုလည်း အငမ်းမရ ဖြစ်ပါသည်။ ကျွန်ုပ်သည် ပြုပြင်ခံရခြင်းကို လက်မခံနိုင်ဘဲ ယင်းမှ လွတ်မြောက်ရန်အတွက် ကန့်ကွက်ငြင်းခုံရန် အမြဲ ကြိုးစားပါသည်။ ကျွန်ုပ်အနေဖြင့် အားသွန်ခွန်စိုက်လုပ်ခဲ့ပြီး ဆင်းရဲဒုက္ခများကို ကြံ့ကြံ့ခံခဲ့သည်မှာ ကောင်းစွာ လုံလောက်သည်ဟု ထင်မိသည်၊ ထို့ကြောင့် တစ်စုံတစ်ယောက်က ကျွန်ုပ်အား ပြုပြင်ရန် ကြိုးစားသည့်အခါ ကျွန်ုပ်သည် စိတ်နှလုံး၌ လက်မခံနိုင်ဘဲ ငြင်းခုံခြင်းနှင့် ကတ်တီးကတ်ဖဲ့ ပြောခြင်းကို အားကိုးအားထား ပြုပါသည်။ ကျွန်ုပ်သည် ကိုင်တွယ်ရန် အမှန်တကယ် ခက်ခဲလွန်း၏။ ဤပြဿနာများကို ဖြေရှင်းရန်အတွက် ကျွန်ုပ်သည် သမ္မာတရားကို မည်သို့ ရှာဖွေသင့်သနည်း” ဟု အဆုံး၌ မဖြစ်မနေ ဝန်ခံကြရမည်ဟု ခံစားရလေ၏။ ၎င်းတို့သည် ဤအရာများကို စ၍ ဆင်ခြင်ကြည့်ကြသည်။ ဤသည်မှာ လူတို့အနေဖြင့် မည်သို့ လုပ်ဆောင်သင့်ပုံနှင့်ပတ်သက်၍ ၎င်းတို့တွင် သိနားလည်ခြင်း အနည်းငယ် ရှိသည့်အပြင် အသိစိတ် အနည်းငယ်လည်း ရှိနေသည့် အဓိပ္ပာယ်ဖြစ်သည်။ အကယ်၍ အလုပ်လုပ်ပေးသူတစ်ယောက်သည် တစ်ချိန်ချိန်၌ ၎င်းတို့၏ တကယ့်အလုပ်ကို စတင်၍ ဂရုတစိုက် လုပ်ဆောင်ပြီး ၎င်း၏ စိတ်သဘောထား ပြောင်းလဲခြင်းကို အာရုံစူးစိုက်သည်၊ ပြီးလျှင် ၎င်းတို့သည်လည်း ဖောက်ပြန်ပျက်စီးသော စိတ်သဘောထားများ ရှိသည်ကို သဘောပေါက်သည်၊ ၎င်းတို့သည်လည်း မာနထောင်လွှား၍ ဘုရားသခင်ကို ကျိုးနွံနာခံနိုင်စွမ်း မရှိကြောင်း၊ ဤပုံစံဖြင့် ဆက်သွားလျှင်လည်း အဆင်ပြေမည် မဟုတ်ကြောင်း နားလည်လျှင်၊ ၎င်းတို့သည် ဤအရာများကို စတင် ဆင်ခြင်၍ နားလည်သဘောပေါက်ရန် ကြိုးစားသည့်အချိန်၌၊ ၎င်းတို့ တွေ့ရှိသော ပြဿနာများကို ရင်ဆိုင်ရန် သမ္မာတရားကို ရှာဖွေနိုင်သည့်အချိန်၌ ၎င်းတို့၏ လမ်းကြောင်းကို စတင် နောက်ပြန်လှည့်မိလိမ့်မည် မဟုတ်လော။ ၎င်းတို့သည် မိမိတို့၏ လမ်းကြောင်းကို စတင် နောက်ပြန်လှည့်လျှင် ၎င်းတို့အတွက် ပြောင်းလဲရန် မျှော်လင့်ချက် ရှိပေသည်။ သို့ရာတွင် ၎င်းတို့သည် သမ္မာတရားကို လိုက်စားရန် လုံးဝ ရည်ရွယ်ချက်မရှိလျှင်၊ ၎င်းတို့ လက်ဝယ်တွင် ရှိသော အလုပ်ကို ပြီးစီးခြင်းသည် ၎င်းတို့၏ အလုပ်တာဝန် ပြီးမြောက်ခြင်း၊ ဘုရားသခင်၏ တာဝန်ပေးစေခိုင်းချက် ပြီးဆုံးခြင်း ဖြစ်သည်ဟု ယုံကြည်လျက် သမ္မာတရားအတွက် ကြိုးပမ်းရန် လိုအင်ဆန္ဒ ကင်းမဲ့ပြီး အားသွန်ခွန်စိုက်လုပ်ရန်နှင့် အလုပ်လုပ်ရန်ကိုသာ သိလျှင် ဘုရားသခင်၏ သတ်မှတ်ချက်များက မည်သည့်အရာများ ဖြစ်သည်ကိုဖြစ်စေ၊ သမ္မာတရားက မည်သည့်အရာ ဖြစ်သည်ကိုဖြစ်စေ ၎င်းတို့သည် ဘုရားသခင်ကို ကျိုးနွံနာခံသော လူတစ်ယောက် ဟုတ်မဟုတ်ကိုဖြစ်စေ မည်သည့်အခါမျှ အလေးမထားဘဲ၊ ဤအရာတစ်ခုကိုမျှ လုံးဝ နားလည်ရန် ကြိုးစားခြင်း မရှိဘဲ အားထုတ်မှုအနည်းငယ် စိုက်ထုတ်ခြင်းသည် ၎င်းတို့၏တာဝန် ပြီးစီးသွားသည့်သဘော ဖြစ်သည်ဟု ယုံကြည်လျှင်၊ ဤသည်မှာ ၎င်းတို့၏ တာဝန်ကို ချဉ်းကပ်ပုံ ချဉ်းကပ်နည်း ဖြစ်လျှင် ၎င်းတို့သည် ကယ်တင်ခြင်းကို ရရှိနိုင်မည်လော။ ရရှိလိမ့်မည်မဟုတ်ပေ။ ၎င်းတို့သည် ကယ်တင်ခြင်း လမ်းကြောင်းကို စတင်ခြင်း မရှိသေးချေ၊ ဘုရားသခင်ကို ယုံကြည်ခြင်း လမ်းကြောင်းမှန်ပေါ် မရောက်ရှိသေးချေ၊ ပြီးလျှင် ဘုရားသခင်နှင့် ဆက်ဆံရေး တစ်ခုကိုလည်း မပျိုးထောင်ရသေးချေ။ ၎င်းတို့သည် ဘုရားအိမ်တော်တွင် ယခုထိ အားသွန်ခွန်စိုက် လုပ်နေခြင်းနှင့် အလုပ်လုပ်ပေးနေခြင်းသာ ဖြစ်သည်။ ၎င်းတို့အနေဖြင့် ဘုရားသခင်၏ အိမ်တော်တွင် အလုပ်လုပ်ပေးသည့်အခါတွင် ဘုရားသခင်သည် ထိုသို့သော လူများကိုလည်း ကြည့်ရှုကာ ကာကွယ်ပေး၏။ သို့သော် သူသည် ၎င်းတို့ကို ကယ်တင်ရန် ရည်ရွယ်ချက် မရှိပေ။ ဘုရားသခင်သည် ၎င်းတို့ကို ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်း သို့မဟုတ် စစ်ဆေးခြင်း မပြုချေ။ သူသည် ၎င်းတို့အား ဤအသက်တာ၌ ကောင်းချီး အနည်းငယ် ရရှိရန်သာ အခွင့်ပေး၏၊ ထိုမျှသာ ဖြစ်လေသည်။ ဤလူများသည် မိမိတို့ကိုယ်ကို ပြန်လည်သုံးသပ်ဖို့နှင့် သိမြင်ဖို့ သိနားလည်ကြပြီး သမ္မာတရားအား လက်တွေ့ လုပ်ဆောင်ခြင်း၏ အရေးပါမှုကိုလည်း သိကြသည့်အခါတွင် ၎င်းတို့အနေဖြင့် ၎င်းတို့ ကြားနာထားသော တရားဒေသနာများကို နားလည်သွားခြင်း ဖြစ်သည်၊ နောက်ဆုံး၌ အကျိုးရလဒ်အချို့ ရရှိခဲ့ပြီဟူသော အဓိပ္ပာယ် ဖြစ်သည်။ ထိုအခါ ၎င်းတို့သည် “ဘုရားသခင်ကို ယုံကြည်ခြင်းမှာ အလွန် အံ့ဩစရာကောင်းလှသည်။ ဘုရားနှုတ်ကပတ်တော်များသည် လူများကို အမှန်တကယ် ပြောင်းလဲစေနိုင်၏။ ယခုအချိန်တွင် အရေးကြီးဆုံးအရာမှာ ငါ့အနေဖြင့် သမ္မာတရားကို ရရှိဖို့ ကြိုးစားရန် ဖြစ်သည်။ ငါသည် မိမိကိုယ်ကို သိခြင်းကို အာရုံမစိုက်လျှင်၊ သို့မဟုတ် ငါ၏ ဖောက်ပြန်ပျက်စီးသော စိတ်သဘောထားများကို မဖယ်ရှားဘဲ၊ အလုပ်လုပ်ပေးနေရုံမျှဖြင့် ဆက်၍ ကျေနပ်နေလျှင် ဘာကိုမျှ ရရှိလိမ့်မည် မဟုတ်” ဟု စဉ်းစားမိ၏။ ထို့ကြောင့် ဤလူပုဂ္ဂိုလ်သည် “ငါ့ထံတွင် မည်သည့် ဖောက်ပြန်ပျက်စီးသော စိတ်သဘောထားများ ရှိသနည်း။ ငါသည် ယင်းတို့ကို မည်သို့ သိလာမည်နည်း။ ဤဖောက်ပြန်ပျက်စီးသော စိတ်သဘောထားများကို ငါသည် မည်သို့ ဖြေရှင်းသင့်သနည်း” ဟု စတင် ဆင်ခြင်မိသည်။ ဤ အကြောင်းအရာများကို ၎င်းတို့၏ ဆင်ခြင်ခြင်းသည် သမ္မာတရားကို နားလည်ခြင်းနှင့် စိတ်သဘောထားဆိုင်ရာ ပြောင်းလဲမှုနှင့် ဆက်စပ်၏။ သို့ဖြစ်ရာ ၎င်းတို့၏ ကယ်တင်ခြင်းအတွက် မျှော်လင့်ချက် ရှိ၏။ လူတစ်ယောက်သည် မိမိကိုယ်ကို ပြန်လည်သုံးသပ်နိုင်ပြီး မိမိ၏ တာဝန်မှတစ်ဆင့် မိမိကိုယ်ကို သိနားလည်နိုင်လျှင်၊ သမ္မာတရားကို ရှာဖွေနိုင်လျှင်၊ ဘုရားသခင်၏ တောင်းဆိုချက်များကို ဖြည့်ဆည်းရန် အလုပ်ကြိုးစားနိုင်လျှင်၊ မိမိ၏ ဖောက်ပြန်ပျက်စီးသော စိတ်သဘောထားများကိုလည်း ဖြေရှင်းနိုင်လျှင် ထိုသူသည် ဘုရားသခင်ကို ယုံကြည်ခြင်း လမ်းကြောင်းမှန်ပေါ် ရောက်ရှိခဲ့ပြီဖြစ်သည်။ ဤ အကြောင်းအရာများကို မပြတ်တမ်း ဆင်ခြင်ခြင်းနှင့် သမ္မာတရား ရရှိရန် ကြိုးစားခြင်းအားဖြင့် ၎င်းတို့သည် ဘုရားသခင်၏ ဉာဏ်ပွင့်စေခြင်း၊ အလင်းပေးခြင်းနှင့် လမ်းပြမှုတို့ကို ရရှိလိမ့်မည်။ ဤနည်းအားဖြင့် ၎င်းတို့သည် ဘုရားသခင်၏ ပြုပြင်ခြင်းကို လက်ခံနိုင်လိမ့်မည်။ ယင်းနောက် မကြာမီတွင်လည်း ၎င်းတို့သည် တရားစီရင်ခြင်းနှင့် ပြစ်တင်ဆုံးမခြင်းကိုလည်းကောင်း၊ စမ်းသပ်ခြင်းနှင့် စစ်ဆေးခြင်းကိုလည်းကောင်း ခံရနိုင်သည်။ ဘုရားသခင်သည် ၎င်းတို့ကို သန့်စင်ပေးခြင်း၊ ပြောင်းလဲစေခြင်းဖြင့် သူ၏အမှုတော်ကို ၎င်းတို့အပေါ် စတင်ပေလိမ့်မည်။

အချို့သော လူများက “ကျွန်ုပ်သည် နှစ်ပေါင်းများစွာ ဘုရားသခင်ကို ယုံကြည်ခဲ့ပြီး မိမိ၏ တာဝန်ကို ထမ်းဆောင်ခဲ့သည်။ သို့သော် ကျွန်ုပ်သည် ပြုပြင်ခြင်းကို လုံးဝ မခံခဲ့ရပါ။ ထို့ပြင် စမ်းသပ်မှုများနှင့် စစ်ဆေးခြင်းကို ခံရရန် မဆိုထားနှင့်၊ ဉာဏ်ပွင့်စေခြင်းနှင့် အလင်းပေးခြင်း တစ်ခုတလေကိုမျှ မရရှိခဲ့ပါ” ဟု ဆိုကြသည်။ ဤသို့သော လူတစ်ယောက်သည် ဘုရားသခင်၏ အမှုတော်ကို တွေ့ကြုံနေခြင်းလော။ ၎င်းတို့အနေဖြင့် ဘုရားသခင်၏ နှုတ်ကပတ်တော်များကို အမှန်တကယ် တွေ့ကြုံ၍ လက်တွေ့လုပ်ဆောင်နိုင်လျှင် ၎င်းတို့သည် ဉာဏ်ပွင့်စေခြင်း သို့မဟုတ် အလင်းပေးခြင်းကို မည်သို့ကြောင့် မရနိုင်ခဲ့ကြသနည်း။ ၎င်းတို့သည် မိမိတို့၏ ဖောက်ပြန်ပျက်စီးမှုကို မကြာခဏ ထုတ်ဖော်လျှင် ပြုပြင်ခြင်း သေချာပေါက် ခံရပေမည်။ ပြုပြင်ခြင်း ခံရပြီးနောက် နောင်တမရကြလျှင် ၎င်းတို့၌ မည်သည့် လူ့သဘာဝမျှ မရှိသည်မှာ အသေအချာပင် ဖြစ်သည်။ ပြီးလျှင် ၎င်းတို့သည် ဖယ်ရှားရှင်းလင်းခံရသင့်သော လူများ ဖြစ်၏။ အချို့သော လူများက “ကျွန်ုပ်သည် ပြုပြင်ခြင်းကို မကြာခဏ တွေ့ကြုံရသည်။ ကျွန်ုပ်သည် ဘုရားသခင်၏ ဉာဏ်ပွင့်စေခြင်းနှင့် အလင်းပေးမှုကိုလည်း မကြာခဏ ရရှိသည်၊ အလင်းအသစ်ကိုလည်း ရရှိပါသည်” ဟု ဆိုကြသည်။ ဤနေရာတွင် မည်သို့ ဖြစ်ပျက်နေသနည်း။ (ဘုရားသခင်က ၎င်းတို့ကို ဦးဆောင် လမ်းပြနေပါသည်။) အခြားသော လူအချို့ကမူ “ကျွန်ုပ်သည် အရာရာတိုင်း အဆင်ပြေ ချောမွေ့ကြသည့် အခြားလူများနည်းတူ ဘာကြောင့် မဖြစ်ရသနည်း။ ၎င်းတို့သည် ဘုရားသခင်၏ ကောင်းချီးများကို အမြဲ ရရှိကြပြီး မည်သည့် ဆင်းရဲဒုက္ခများကိုမျှ ခက်ခက်ခဲခဲ မကျော်လွှားရဘဲ ပုခက်ထဲမှ ကလေးငယ်များကဲ့သို့ နေကြရသည်။ ကျွန်ုပ်သည် ဘာကြောင့် စမ်းသပ်ခြင်းနှင့် စစ်ဆေးခြင်းကို အမြဲတမ်း ခံနေရသနည်း” ဟု ဆိုကြသည်။ စမ်းသပ်ခြင်းနှင့် စစ်ဆေးခြင်းကို အမြဲ ခံရခြင်းသည် ကောင်းသော အရာတစ်ခုလော၊ ဆိုးသော အရာတစ်ခုလော။ (ကောင်းသော အရာတစ်ခု ဖြစ်ပါသည်။) ကောင်းသော အရာတစ်ခု ဖြစ်သည်၊ ဆိုးသော အရာတစ်ခု မဟုတ်။ လူများကို စမ်းသပ်ခြင်းနှင့် စစ်ဆေးခြင်းအတွက် ဘုရားသခင်၏ ရည်ရွယ်ချက်မှာ အဘယ်နည်း။ (လူတို့အနေဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို သိလာနိုင်စေရန် ဖြစ်သည်။) ဘုရားသခင်သည် ယင်းကို လူများအား ညှဉ်းပန်းနှိပ်စက်ရန် သို့မဟုတ် ဒုက္ခပေးရန်အတွက် လုပ်ဆောင်ခြင်း မဟုတ်။ လူများအနေဖြင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို သိလာနိုင်စေရန် လုပ်ဆောင်ခြင်း ဖြစ်သည်။ ၎င်းတို့ ဖောက်ပြန်ပျက်စီးမှု၏ အနှစ်သာရနှင့် သွင်ပြင် အစစ်အမှန်ကိုလည်း ရှင်းရှင်းလင်းလင်း မြင်ကြစေရန် ဖြစ်သည်။ ဤသို့ဖြင့် ၎င်းတို့သည် ၎င်းတို့၏ ရည်ရွယ်ချက်များနှင့် အကြံအစည်များကို စွန့်လွှတ်နိုင်၍ ဘုရားသခင်အား ကျိုးနွံနာခံခြင်းကိုလည်း ရရှိနိုင်ကြစေရန် ဖြစ်သည်။ ထိုအခါ ၎င်းတို့သည် အလုပ်လုပ်ပေးနေခြင်းသက်သက် မဟုတ်တော့ဘဲ ၎င်းတို့၏ တာဝန်များကို ထမ်းဆောင်နေခြင်း ဖြစ်လေသည်။ သင်သည် ဖန်ဆင်းခံတစ်ယောက်၏ တာဝန်ကို စစ်မှန်စွာ၊ စနစ်ကျစွာဖြင့် ထမ်းဆောင်သည့်အခါ ဘုရားသခင်နှင့် သင်၏ ဆက်ဆံရေးသည် ပုံမှန် ဖြစ်လာပြီး ဘုရားသခင်နှင့် သင်၏ ပုံမှန်မဟုတ်သော ဟိုယခင် ဆက်ဆံရေးကို ပြောင်းပြန်ဖြစ်စေသည်။ သင်နှင့် ဘုရားသခင်အကြား ဆက်ဆံရေးသည် အလုပ်သမားတစ်ဦးနှင့် သူ၏အလုပ်ရှင်တို့ ကြားမှ ဆက်ဆံရေးမျိုး ဖြစ်လျှင် သင်သည် ကယ်တင်ခြင်းကို မရရှိနိုင်ပေ။ အကယ်၍ သင်သည် ဘုရားသခင်၏ တာဝန်ပေးစေခိုင်းချက်ကို လက်ခံကာ ဘုရားသခင် အိမ်တော်၏ အစီအစဉ်များကို နာခံနိုင်ပြီး မိမိ၏ တာဝန်ကို ကောင်းစွာ ထမ်းဆောင်ခြင်းအတွက် အလေးအနက် တာဝန်ယူလျှင် ဘုရားသခင်နှင့် သင်၏ ဆက်ဆံရေးသည် ပုံမှန် ဖြစ်လာလိမ့်မည်။ သင်သည် ဖန်ဆင်းခံတစ်ယောက် ဖြစ်လာလိမ့်မည်၊ ဖန်ဆင်းရှင်၏ အစီအစဉ်များကို နာခံနိုင်လာလိမ့်မည်၊ ပြီးလျှင် သင်၏ စိတ်နှလုံး၌ ဘုရားသခင်ကို ကယ်တင်ရှင်အဖြစ် လက်ခံနိုင်လာလိမ့်မည်၊ ထို့ပြင် သင်သည် ဘုရားသခင်၏ ကယ်တင်ခြင်း ပစ်မှတ်တစ်ခု ဖြစ်လာလိမ့်မည်။ ဘုရားသခင်နှင့် သင်၏ ဆက်ဆံရေးသည် ဤအဆင့်အတန်းသို့ ရောက်ရှိပေမည်။ သို့သော် သင်သည် အမြဲတမ်း အလုပ်လုပ်ပေးနေရုံသက်သက် ဖြစ်လျှင်၊ ဘုရားသခင်က သင့်အား မည်သည့် တာဝန်ပေးစေခိုင်းချက်ကို အပ်နှံသည်ဖြစ်စေ သင်က ယင်းကို ဝတ်ကျေတမ်းကျေ ဖြစ်သော သဘောထားဖြင့် အမြဲ ထမ်းဆောင်လျှင်၊ သမ္မာတရား စည်းမျဉ်းများကိုလည်း လက်ခံခြင်း မရှိ၊ စစ်မှန်သော ကျိုးနွံနာခံခြင်းလည်း မရှိဘဲ အားသွန်ခွန်စိုက်လုပ်ရန်နှင့် အလုပ်လုပ်ရန်သာ သိလျှင်၊ အမှုကိစ္စများကို ပြုလုပ်သည့်အခါလည်း ဖြစ်သလို လုပ်ဆောင်နေလျှင် သင်သည် အမှန်ပင် အလုပ်လုပ်ပေးသူတစ်ယောက် ဖြစ်၏။ အလုပ်လုပ်ပေးသူများ ဖြစ်ကြသော ထိုသူတို့သည် သမ္မာတရားကို လက်မခံသည့်အပြင် ပြောင်းလဲခြင်း အတိုင်းအတာ စိုးစဉ်းမျှကိုပင် လုံးဝ မကြုံရသောကြောင့် ဘုရားသခင်နှင့် ၎င်းတို့၏ ဆက်ဆံရေးမှာ အစဉ်ထာဝရ အလုပ်သမားများနှင့် ၎င်းတို့အလုပ်ရှင်၏ ဆက်ဆံရေးမျိုး ဖြစ်ပေသည်။ ၎င်းတို့သည် ဘုရားသခင်ကို ဘယ်သောအခါမျှ အမှန်တကယ် ကျိုးနွံနာခံလိမ့်မည် မဟုတ်၊ ဘုရားသခင်ကလည်း ၎င်းတို့ကို ယုံကြည်သူများအဖြစ် သို့မဟုတ် သူနှင့် သက်ဆိုင်သူများအဖြစ် အသိအမှတ်ပြုလိမ့်မည် မဟုတ်ပေ။ ဤသည်မှာ သမ္မာတရားကို လိုက်စားခြင်း မရှိဘဲ ဘုရားသခင်ကို ယုံကြည်ကြသော လူတို့အတွက် အကျိုးဆက် ဖြစ်သည်။ ယင်းကို ၎င်းတို့ လျှောက်လှမ်းကြသည့် လမ်းက ဆုံးဖြတ်ခြင်း ဖြစ်သည်။ သင်သည် ဘုရားသခင်နှင့် သင်၏ ဆက်ဆံရေးကို တိုးတက်ချင်လျှင် မည်သည့်အရာကို လုပ်ဆောင်သင့်သနည်း။ (သမ္မာတရားအား လိုက်စားသည့် လမ်းကို လျှောက်လှမ်းပါ။) မှန်သည်။ သမ္မာတရားအား လိုက်စားသည့်လမ်းကို လျှောက်ရမည်။ သင်၏ ပထမဆုံး ခြေလှမ်းမှာ မည်သို့ ဖြစ်သင့်သနည်း။ (မိမိတာဝန်အား မည်သို့ ထမ်းဆောင်ရမည်ကို နားလည်ရပါမည်။) ဘုရားသခင်ကို ယုံကြည်သူများသည် တာဝန်တစ်ခုကို ထမ်းဆောင်ရမည်၊ ဤသည်မှာ ဘုရားသခင်၏ တောင်းဆိုချက် ဖြစ်၏။ ဘုရားသခင်နောက် လိုက်လျှောက်ခြင်းသည် မိမိ၏တာဝန်အား ထမ်းဆောင်ခြင်းကို ရည်ညွှန်းခြင်း ဖြစ်ပေသည်။ တာဝန်များကို ထမ်းဆောင်ခြင်း မရှိဘဲ ဘုရားသခင်ကို ယုံကြည်သူများမှာ ဘုရားသခင်နောက်သို့ လိုက်လျှောက်နေခြင်း မဟုတ်ပေ။ သင်သည် ဘုရားသခင်နောက်သို့ လိုက်လျှောက်ချင်လျှင် သင်၏ တာဝန်ကို ကောင်းစွာ ထမ်းဆောင်ရမည်။ တာဝန်တစ်ခုကို ထမ်းဆောင်သည့်အခါ သမ္မာတရား၏ မည်သည့် သွင်ပြင်လက္ခဏာကို ပထမဆုံး လက်တွေ့လုပ်ဆောင်သင့်သနည်း။ (ကျိုးနွံနာခံခြင်းသမ္မာတရား ဖြစ်ပါသည်။) မှန်ပေသည်။ အချို့သော လူများက “ယခုအခါ ဤသည်မှာ ကျွန်ုပ်၏တာဝန် ဖြစ်သည်။ ကျွန်ုပ်သည် စာကြိုးစားရမည်၊ အင်္ဂလိပ်စာ သင်ယူရာတွင် တိုးတက်မှုများ ရရှိအောင် လုပ်ရမည်။ ထို့နောက် တစ်နှစ်၊ နှစ်နှစ်တွင် အင်္ဂလိပ်စာ စမ်းသပ်မှု စာမေးပွဲကို ဖြေရမည်၊ သို့မဟုတ် ပါရဂူဘွဲ့ကို ယူရမည်။ ထိုအခါ ကျွန်ုပ်သည် ဘာသာတရားမရှိသူများ၏ လောကတွင် အသိအမှတ်ပြုခြင်း ခံလာရနိုင်သည်၊ သို့မဟုတ် ဘုရားသခင်၏ အိမ်တော်တွင် အဆင်ပြေလာနိုင်၍ အနာဂတ်တွင်လည်း ခေါင်းဆောင်တစ်ယောက် ဖြစ်ကောင်း ဖြစ်လာနိုင်သည်” ဟု ဆိုကြသည်။ ထိုလူများသည် ၎င်းတို့၏ ကိုယ်ပိုင်အကျိုးအတွက် ကြံစည်နေခြင်းသာ မဟုတ်လော။ (ဟုတ်ပါသည်။) မိမိ၏ ဇာတိပကတိအတွက် အမြဲ ပြင်ဆင်ကာ စီစဉ်နေခြင်း၊ မိမိအသက်၏ အရေးကိစ္စများကိုသာမက သေလွန်ပြီး အချိန်အတွက်ပါ စီစဉ်နေခြင်းပင်။ ဤသည်မှာ ဘာသာတရားမရှိသူတစ်ယောက်၏ စိတ်နေစိတ်ထား ဖြစ်သည်။ ဘာသာတရားမရှိသူများသည် ဘုရားသခင်၏ တည်ရှိမှုကို အသိအမှတ်မပြုသောကြောင့် ၎င်းတို့၏ နေ့ရက်များကို ဤနည်းအတိုင်း စဉ်းစားကာ နေထိုင်ကြခြင်းသည် ၎င်းတို့အတွက် ပုံမှန်ဖြစ်သည်။ ထို့ကြောင့် ၎င်းတို့မှာ ၎င်းတို့၏ ဇာတိပကတိကိုသာ စဉ်းစားနိုင်ကြသည်၊ တိရစ္ဆာန်များကဲ့သို့ ၎င်းတို့၏ ရှင်သန်ခြင်းကိုသာ ထည့်စဉ်းစားနိုင်ကြသည်။ သို့သော် ဘုရားသခင်ကို ယုံကြည်သော လူများမှာမူ ဘုရားသခင်၏ နှုတ်ကပတ်တော်များကို နေ့စဉ် ဖတ်ရှု၍ သမ္မာတရားကို နားလည်ကြ၏။ ထို့ကြောင့် ၎င်းတို့သည် တာဝန်တစ်ခု ထမ်းဆောင်ခြင်း၏ အဓိပ္ပာယ်နှင့် ယင်းအတွက် အကြောင်းပြချက်ကို သိသင့်ကြသည်။ ၎င်းတို့သည် ဤအရာများကို နားလည် သဘောပေါက်ရမည်။ ယင်းတို့မှာ ဘုရားသခင်ကို ယုံကြည်ခြင်းတွင် လူတစ်ယောက် လျှောက်လှမ်းသည့် လမ်းနှင့် တိုက်ရိုက် သက်ဆိုင်၏။ လူတစ်ယောက်သည် သမ္မာတရားကို နားလည်ရန်၊ စိတ်သဘောထား ပြောင်းလဲခြင်း ရရှိရန်အတွက် ဘုရားသခင်၏ အမှုတော်ကို မည်သို့ နာခံ၍ ဘုရားသခင်၏ နှုတ်ကပတ်တော်များကို မည်သို့ တွေ့ကြုံသင့်သည်၊ မိမိ၏တာဝန်ကို ကောင်းစွာ လုပ်ဆောင်ရန်နှင့် ဘုရားသခင်ကို ကျိုးနွံနာခံရန်အတွက် သမ္မာတရား၏ မည်သည့် လက္ခဏာသွင်ပြင်များကို ကြိုးပမ်းရရှိရမည်၊ ထို့ပြင် လူများသည် ၎င်းတို့၏ ဖောက်ပြန်ပျက်စီးသော စိတ်သဘောထားများ သန့်စင်နိုင်ရန်အတွက် ဘုရားသခင်၏ တရားစီရင်မှုနှင့် ပြစ်တင်ဆုံးမမှုကို မည်သို့ လက်ခံသင့်သည် စသည့် ဤအကြောင်းအရာများနှင့် ပတ်သက်သည့် သမ္မာတရားကို ၎င်းတို့အနေဖြင့် နားလည်ရန် ပို၍ပင် လိုအပ်သည်။ ဤသည်မှာ ဘုရားသခင်ကို ယုံကြည်ခြင်းတွင် လူတစ်ယောက် လျှောက်လှမ်းသင့်သည့် လမ်းကြောင်း ဖြစ်၏။ ဤနည်းအတိုင်း သမ္မာတရားကို လိုက်စားခြင်းအားဖြင့်သာ လူတစ်ယောက်သည် မိမိတာဝန်ကို ကောင်းစွာ ထမ်းဆောင်နိုင်၍ ဘုရားသခင်၏ ကယ်တင်ခြင်းကိုလည်း ရရှိနိုင်သည်။ ဘုရားသခင်သည် သမ္မာတရားအား ဤသို့ လိုက်စားသော လူများကို ကယ်တင်ချင်၏၊ စုံလင်အောင် ပြုချင်၏။ သူ၏ ကယ်တင်ခြင်း အမှုကို ပြီးဆုံးစေခြင်းအားဖြင့် ဘုရားသခင်သည် ထိုသို့သော လူပုဂ္ဂိုလ်အနည်းငယ်ကို ရရှိချင်သည်။ အကယ်၍ လူတစ်ယောက်သည် မည်သို့မည်ပုံ အောင်မြင်ရမည်၊ အရေးပါသော ခေါင်းဆောင်တစ်ယောက် မည်သို့ ဖြစ်လာရမည်၊ ပြီးလျှင် မည်မျှသောလူများကို စီမံအုပ်ချုပ်ရလိမ့်မည်၊ နောက်ဆုံး၌ မည်မျှသောမြို့များကို အုပ်စိုးရနိုင်သည် တို့ကိုသာ စဉ်းစားလျှင် ဤသည်တို့မှာ ရည်မှန်းချက်များနှင့် လိုအင်ဆန္ဒများ ဖြစ်ပေသည်။ ဤ လူပုဂ္ဂိုလ်သည် အန္တိခရစ်များကဲ့သို့သော လူစားမျိုး ဖြစ်သည်၊ အန္တိခရစ်များအားလုံးသည် ဤအရာများကို ရရှိရန် ကြံစည်တတ်ကြ၏။ ဤအရာများ ရရှိရန် ကြံစည်ခြင်းသည် သဘာဝကျသလော။ (သဘာဝ မကျပါ။) သဘာဝမကျမှန်း သိနေလျှင် ၎င်းတို့အနေဖြင့် ယင်းတို့ကို မစွန့်လွှတ်နိုင်သလော။ (လွယ်ကူမည် မဟုတ်ပါ။) သာမန်အခြေအနေများတွင် လူများသည် ၎င်းတို့၏ ရည်မှန်းချက် ပန်းတိုင်များ အောင်မြင်ရန်အတွက် ကိုယ်ပိုင် ရည်ရွယ်ချက်များအတိုင်း လုပ်ဆောင်ကြသည်။ သင် ပြုသမျှ အရာရာတိုင်းတွင် သင်သည် မိမိ၏ ကိုယ်ပိုင် ရည်မှန်းချက်များ အောင်မြင်ရန်အတွက် လုပ်ဆောင်သလော။ သို့မဟုတ် သင်သည် မိမိကိုယ်ကို ပြန်လည်သုံးသပ်သလော၊ သမ္မာတရားကို ရှာဖွေသလော၊ သင်၏ ရည်မှန်းချက်များနှင့် လျှို့ဝှက်ကြံစည်ခြင်းများကိုပုန်ကန်ကာ သမ္မာတရား လိုက်စားခြင်းလမ်းကို လျှောက်လှမ်းရန် ရွေးချယ်သလော။ မှန်ကန်သော လမ်းဟူသည် အဘယ်နည်း။ (မိမိကိုယ်ကို အမြဲတမ်း ပုန်ကန်ခြင်းနှင့် ဘုရားသခင်၏ တောင်းဆိုချက်များနှင့်အညီ လုပ်ဆောင်ခြင်း ဖြစ်ပါသည်။) မည်သည့် ပုဂ္ဂိုလ်မျိုး၏ လိုက်စားမှုသည် ဤအရာကို အောင်မြင်နိုင်စွမ်း ရှိသနည်း။ ကြင်နာတတ်သော၊ ရိုးသား ဖြောင့်မတ်သော စိတ်နှလုံး ရှိသည့် လူတစ်ယောက်သည်သာ ယင်းကို အောင်မြင်နိုင်သည်။ သမ္မာတရားကို မချစ်သည့် လှည့်ဖြားတတ်သော၊ စိတ်နှလုံးခိုင်မာသော၊ ကောက်ကျစ်ဆိုးယုတ်သော လူများမှာ ယင်းကို မအောင်မြင်နိုင်ချေ။ ၎င်းတို့ လျှောက်သောလမ်းသည် လမ်းမှန် မဟုတ်ကြောင်း၊ ယင်းသည် ပေါလု၏ မှားယွင်းသော လမ်း ဖြစ်ကြောင်းနှင့် ၎င်းတို့အနေဖြင့် ကယ်တင်ခြင်းကို အမှန်တကယ် ရလိမ့်မည် မဟုတ်ကြောင်း သိကြသည်ဖြစ်သဖြင့် ၎င်းတို့သည် အဘယ်ကြောင့် မှန်ကန်သော လမ်းကို မစတင်ကြသနည်း။ ၎င်းတို့သည် မိမိကိုယ်ကို မထိန်းချုပ်နိုင်သောကြောင့် ဖြစ်သည်။ ဤအရာကို ၎င်းတို့၏ သဘာဝက လုံးလုံးလျားလျား အဆုံးအဖြတ်ပေးခြင်း ဖြစ်သည်။ ယင်းက လူနှစ်ယောက်သည် တူညီသော အစွမ်းအစ ရှိကာ ဘုရားသခင်ကို နှစ်ကာလအရေအတွက် တူညီစွာ ယုံကြည်ခဲ့ကြ၍ တစ်ပုံစံတည်းသော တရားဒေသနာများကို ကြားနာခဲ့ကြပြီး တစ်ပုံစံတည်းသော တာဝန်များကို ထမ်းဆောင်ခဲ့ကြသော်လည်း မတူညီသော လမ်းများကို လျှောက်ကြသကဲ့သို့ ဖြစ်သည်။ ၎င်းတို့နှစ်ဦးသည် နှစ်အနည်းငယ်မျှ အကြာမှာပင် မတူညီသော လမ်းများကို လျှောက်မိကြ၍ တစ်ဦးမှာ ဖယ်ရှားရှင်းလင်းခြင်း ခံရသော်လည်း ကျန်တစ်ဦးမှာမူ ရယူခြင်းကို ခံရလေသည်။ တစ်ယောက်သောသူသည် ရိုးသားပြီး ဖြောင့်မတ်သော စိတ်နှလုံး ရှိ၏၊ သမ္မာတရားကို ချစ်၏၊ သမ္မာတရား လိုက်စားခြင်း လမ်းကိုလည်း လျှောက်လှမ်း၏။ တစ်စုံတစ်ယောက်သည် ဤလူအား လှည့်စား၍ ဆိုးယုတ်သောလမ်းကို လျှောက်ရန် သွေးဆောင်ဖို့ ကြိုးစားလျှင်ပင် ထိုလူသည် လက်ခံမည်လော။ လက်ခံမည် မဟုတ်ချေ။ ထိုလူမျိုးတို့သည် ယင်းတို့ကို သေချာပေါက် ငြင်းပယ်လိမ့်မည်။ ထိုသူတို့သည် သမ္မာတရားကို ရှာဖွေနိုင်၏၊ ဘုရားသခင်၏ တောင်းဆိုချက်များနှင့်အညီ လုပ်ဆောင်ကြ၏၊ ပြီးလျှင် ၎င်းတို့၏တာဝန်ကို ထမ်းဆောင်ရာတွင်လည်း ပို၍ ပို၍ ကောင်းမွန်လာကြ၏။ သို့သော် အခြားသောသူမှာမူ အတော်ပင် ကောက်ကျစ်ဆိုးယုတ်၍ လှည့်စားတတ်လေသည်။ ထိုသူတို့သည် ဂုဏ်ဒြပ်နောက်သို့ လိုက်ကြပြီး ၎င်းတို့၏ ရည်မှန်းချက်များမှာ ကြီးမားလွန်းသည်။ တစ်စုံတစ်ယောက်သည် ၎င်းတို့အား သမ္မာတရားအကြောင်းကို မည်သို့ မိတ်သဟာယ ပြုသည်ဖြစ်စေ ၎င်းတို့က ဂုဏ်ဒြပ်နောက်သို့ လိုက်ကြခြင်းကို စွန့်လွှတ်လိမ့်မည် မဟုတ်ပေ။ ဤသည်မှာ ၎င်းတို့သဘာဝ၏ ပြဿနာပင် ဖြစ်သည်။ ထို့ပြင် သမ္မာတရားကို လက်မခံသော၊ ဂုဏ် အဆင့်အတန်းကို လုံးဝ မစွန့်လွှတ်နိုင်သော ဤလူအတွက် အဆုံးသတ်မှာ အဘယ်နည်း။ ထိုသူသည် ဖယ်ရှားရှင်းလင်းခြင်း ခံရပေမည်။ ဤ လူနှစ်ဦး၏ အဆုံးသတ်များသည် သိသာထင်ရှားစွာ ခြားနား၏။ စိတ်နှလုံးတွင် ရိုးသား၍ သမ္မာတရားကို လိုက်စားသော လူသည် သမ္မာတရားကို ပို၍ ပို၍ နားလည်လာသည်၊ ပို၍ ကြည်လင် ပြတ်သားသော အတွေးအမြင်ဖြင့် ဘုရားသခင်၏ ရည်ရွယ်ချက်များနှင့် တဖြည်းဖြည်း ကိုက်ညီလာသည်။ သမ္မာတရားကို မလိုက်စားသော လူသည်ကား အယူဝါဒကို သိနားလည်နိုင်စွမ်းသာ ရှိ၍ ယင်းကို လက်တွေ့ မလုပ်ဆောင်နိုင်ပေ။ ၎င်းတို့သည် အဘယ်ကြောင့် ယင်းကို လက်တွေ့မလုပ်ဆောင်နိုင်သနည်း။ ၎င်းတို့၏ ရည်မှန်းချက်များနှင့် လိုအင်ဆန္ဒများသည် ကြီးမားလွန်းသည် ဖြစ်သဖြင့် ၎င်းတို့သည် ယင်းတို့ကို လက်မလွှတ်နိုင်ချေ။ ၎င်းတို့ပြုသမျှ အရာရာတိုင်းတွင် ၎င်းတို့သည် ကိုယ်ပိုင်အကျိုးစီးပွား၊ ရည်မှန်းချက်များ၊ လိုအင်ဆန္ဒများ၊ ကျော်ကြားမှု၊ အကျိုးအမြတ်နှင့် အဆင့်အတန်းကို ဦးစားပေးကြသည်။ ၎င်းတို့ထံတွင် ဤအရာများ ပြည့်နှက်နေပြီး ယင်းတို့ကြောင့် ၎င်းတို့သည် စိတ်ထိန်းမနိုင်သိမ်းမရဖြစ်ကြသည်။ ၎င်းတို့ထံတွင် တစ်စုံတစ်ခု ဖြစ်ပျက်သည့်အခါ ၎င်းတို့သည် ၎င်းတို့၏ ဇာတိပကတိနှင့် ကိုယ်ပိုင် လိုအင်ဆန္ဒများကို ဦးဆုံး ဖြည့်ဆည်းကြ၏။ အမှုကိစ္စများအားလုံးတွင် ၎င်းတို့၏ လိုအင်ဆန္ဒများအတိုင်း လုပ်ဆောင်ကြပြီး ဤရည်မှန်းချက်နောက်သို့ လိုက်နေကြကာ သမ္မာတရားကို ဘေးဖယ်ထားကြလေသည်။ အကျိုးဆက်အနေဖြင့် ၎င်းတို့သည် ၎င်းတို့၏ တာဝန်ကို ကောင်းမွန်စွာ မထမ်းဆောင်ကြဘဲ အလုပ်ကို ကမောက်ကမ ဖြစ်စေ၍ နောက်ဆုံး၌ ဖယ်ရှားရှင်းလင်းခြင်း ခံကြရ၏။ ဤလူများသည် ဘုရားသခင်၏ အိမ်တော်က ဖယ်ရှားရှင်းလင်းသည့် လူများပင် မဟုတ်လော။ သို့ဆိုလျှင် ၎င်းတို့အတွက် မည်သည့် မျှော်လင့်ချက်မျှ မရှိလေသလော။ ၎င်းတို့အနေဖြင့် အမှန်တကယ် နောင်တရနိုင်လျှင် ဖယ်ရှားရှင်းလင်းခံရခြင်းကို ရှောင်ရှားနိုင်ပြီး ၎င်းတို့၏ ကယ်တင်ခြင်းအတွက် မျှော်လင့်ချက်လည်း ရှိလိမ့်မည်။ သို့သော် ၎င်းတို့၏ စိတ်နှလုံးခိုင်မာပြီး ၎င်းတို့သည် မိမိတို့၏ လိုအင်ဆန္ဒများကို အရိုးထိရောက်အောင်ခဲထားသော ခွေးဆိုး တစ်ကောင်ကဲ့သို့ အရူးအမူး ဖက်တွယ်လျှင် ၎င်းတို့အနေဖြင့် ကယ်တင်ခြင်း ရလိမ့်မည်ဟူသော မျှော်လင့်ချက်မှာ လုံးဝ မရှိချေ။ လူတို့သည် မှန်ကန်သောလမ်းကို မလျှောက်လျှင် သမ္မာတရားကို မရရှိနိုင်ပေ။ သမ္မာတရားကို လိုက်စားခြင်း လမ်းသည်သာ မှန်ကန်သောလမ်း ဖြစ်သည်။ ယင်းလမ်းကို လျှောက်လှမ်းခြင်းအားဖြင့်သာ လူတစ်ယောက်သည် သမ္မာတရားကို ရရှိနိုင်၏။ သမ္မာတရားကို လိုက်စားခြင်းအားဖြင့်သာ လူတစ်ယောက်သည် ဘုရားသခင်၏ ကယ်တင်ခြင်းကို ရရှိခြင်းဟူသော မျှော်လင့်ချက် ရှိနိုင်လေသည်။

လှည့်စားတတ်ပြီး ကောက်ကျစ်ဆိုးယုတ်သည့် လူများ၏ စိတ်နှလုံးများသည် ၎င်းတို့၏တစ်ကိုယ်ရေ ရည်မှန်းချက်များ၊ အစီအစဉ်များနှင့် အကြံအစည်များဖြင့် ပြည့်နှက်နေသည်။ ဤအရာများသည် ဘေးဖယ်ဖို့ လွယ်ကူသလော။ (မလွယ်ကူပါ။) သင်သည် သင်၏တာဝန်ကို ကောင်းစွာထမ်းဆောင်လိုဆဲ ဖြစ်သော်လည်း ဤအရာများကို ဘေးမဖယ်နိုင်လျှင် မည်သည့်အရာကို လုပ်ဆောင်သင့်သနည်း။ ဤနေရာတွင် လမ်းကြောင်းတစ်ခုရှိသည်။ သင်လုပ်ဆောင်သည့် အရာ၏ သဘာဝသည် သင့်အတွက် ရှင်းလင်းရမည်ဖြစ်သည်။ တစ်စုံတစ်ခုသည် ဘုရားအိမ်တော်၏ အကျိုးစီးပွားနှင့် သက်ဆိုင်ပါက၊ ယင်းသည် အလွန်ပင် အရေးပါပါက သင်သည် ယင်းကို နေ့ရွှေ့ညရွှေ့လုပ်၍ မရပေ၊ အမှားလုပ်၍မရပေ၊ ဘုရားအိမ်တော်၏ အကျိုးစီးပွားကို ထိခိုက်၍မရပေ၊ သို့မဟုတ် ဘုရားအိမ်တော်၏အလုပ်ကို နှောင့်ယှက်၍ မရပေ။ ဤသည်မှာ သင်၏တာဝန် ထမ်းဆောင်ခြင်း၌ သင်လိုက်နာသင့်သည့် စည်းမျဉ်း ဖြစ်သည်။ ဘုရားအိမ်တော်၏ အကျိုးစီးပွားများကို ထိခိုက်ခြင်းမှ သင်ရှောင်ရှားလိုလျှင် ရှေးဦးစွာ သင်၏ရည်မှန်းချက်များနှင့် အလိုဆန္ဒတို့ကို ဘေးဖယ်ထားလော့။ သင်၏အကျိုးစီးပွားများ အတော်အတန် အထိခိုက်ခံရမည်ဖြစ်သည်၊ ယင်းတို့ကို ဘေးဖယ်ထားရမည်ဖြစ်သည်၊ ပြီးလျှင် ဘုရားသခင်၏ စိတ်သဘောထားကို ပုန်ကန်ပြစ်မှားခြင်းထက် သင်သည် မကြာမီ အနည်းငယ် ဆင်းရဲဒုက္ခခံရမည်ဖြစ်သည်။ ထိုသို့ပုန်ကန်ပြစ်မှားခြင်းက လက်သင့်မခံနိုင်ဖွယ် ဖြစ်သည်။ သင်သည် သင်၏နုံချာသော ရည်မှန်းချက်များနှင့် ဝင့်ဝါမှုကို ဖြည့်ဆည်းဖို့ငှာ အသင်းတော်၏အလုပ်ကို ကဖျက်ယဖျက်လုပ်ပါက သင့်အတွက် အဆုံးသတ် အကျိုးဆက်မှာ အဘယ်အရာ ဖြစ်မည်နည်း။ သင်သည် အစားထိုးခံရမည်ဖြစ်ပြီး ဖယ်ရှားရှင်းလင်းခြင်း ခံရနိုင်သည်။ သင်သည် ဘုရားသခင်၏ စိတ်သဘောထားကို ရန်စပြီးဖြစ်လိမ့်မည်ဖြစ်ကာ ကယ်တင်ခံရရန် နောက်ထပ် အခွင့်အရေး တစ်ခုတလေမျှ ရကောင်းရမည် မဟုတ်ပေ။ ဘုရားသခင်က လူများကို ပေးသည့် အခွင့်အရေး အရေအတွက်၌ အကန့်အသတ် ရှိသည်။ လူများသည် ဘုရားသခင်၏ စမ်းသပ်ခြင်းခံရဖို့ အခွင့်အရေးမည်မျှ ရရှိသနည်း။ ဤအရာကို ၎င်းတို့၏ အနှစ်သာရအတိုင်း ဆုံးဖြတ်လေသည်။ သင့်အား ပေးသည့် အခွင့်အရေးများကို ဖြစ်နိုင်သမျှ အကျိုးအမြတ်ရအောင် ဆောင်ရွက်ပြီး သင်၏ မာနနှင့် ဝင့်ဝါမှုတို့ကို လက်လွှတ်နိုင်ကာ အသင်းတော်အလုပ်ကို ကောင်းစွာ လုပ်ဆောင်ဖို့ ဦးစားပေးပါက သင်၌ မှန်ကန်သော စိတ်ဓာတ် ရှိလေပြီ။ သင်၏ စိတ်နှလုံးသည် ဘယ်သို့ ညာသို့ ယိမ်းယိုင်ခြင်း မရှိဘဲ ဖြောင့်မတ်နေရမည်။ သင့်ထံတွင် မှားယွင်းသော ရည်ရွယ်ချက်များ ရှိသည့်အခါ ချက်ချင်း ဆုတောင်း၍ ယင်းတို့ကို ပြုပြင်ရမည်။ အလွန်အရေးကြီးသော အချိန်များတွင် သင်သည် ဘုရားအိမ်တော်၏ အကျိုးကို ကာကွယ်သင့်ပြီး သင်၏အလုပ်များကို ပြီးမြောက်သင့်သည်။ ဤသို့ လုပ်ဆောင်သော လူတစ်ယောက်သည် မှန်ကန်သော လူတစ်ယောက် ဖြစ်၏။ တစ်စုံတစ်ခု ပြီးမြောက်သွားသည့်နောက်တွင် တစ်ခါတစ်ရံ၌ သင်က “ဤအရာကို ကျွန်ုပ် လုပ်ခဲ့ပါသည်” ဟူ၍ မိမိ၏ ဘဝင်မာန ပြေစေရုံမျှ အလောတကြီး ပြောဆိုသည်ဆိုလျှင် ယင်းသည် မည်သည့်အရာမျှမဖြစ်ချေ။ ဘုရားသခင်က ခွင့်ပြုပေလိမ့်မည်။ သင့်အနေဖြင့် မည်သို့ တွေးထင်မိသည်ဖြစ်စေ၊ သင်သည် အလုပ်ကို ပြီးစီးခဲ့ပြီ ဖြစ်သောကြောင့် ဘုရားသခင်က အမှတ်ထားပေလိမ့်မည်။ ဤသည်မှာ တရားသည် မဟုတ်လော။ အကြောင်းမှာ ဤအရာသည် သင့်အနေဖြင့် စိတ်နှလုံး၊ ရိုးသားမှုတို့ဖြင့် ပြီးမြောက်ခဲ့သောအရာတစ်ခု အမှန်ပင် ဖြစ်သောကြောင့်တည်း။ သင်သည် သင်၏ဇာတိပကတိနှင့် သင်၏ကိုယ်ပိုင် ရည်မှန်းချက်ကို ပုန်ကန်ခဲ့၏။ သင်၏တာဝန်ကို ထမ်းဆောင်ခဲ့၏၊ ဘုရားသခင်အိမ်တော်၏ အကျိုးကို မထိခိုက်စေဘဲ ဘုရားသခင်၏ တာဝန်ပေးစေခိုင်းချက်ကို ပြီးစီးခဲ့၏။ ဘုရားသခင်၏စိတ်နှလုံး ချမ်းမြေ့ရသလို၊ တစ်ချိန်တည်းတွင်ပင် သင်သည်လည်း စိတ်နှလုံး၌ ငြိမ်းချမ်းခြင်းနှင့် ဝမ်းမြောက်ခြင်းကို ခံစားရသည်။ ဤသည်မှာ ငွေဖြင့် မဝယ်ယူနိုင်သည့် ပျော်ရွှင်မှုတစ်ခု ဖြစ်သည်၊ သင်သည် သင်၏ရိုးသားမှန်ကန်မှုဖြင့် ထိုက်ထိုက်တန်တန် ရခဲ့ခြင်းဖြစ်သည်။ ယင်းသည် သမ္မာတရားကို လိုက်စားခြင်း၏ အကျိုးရလဒ် ဖြစ်သည်။ ထို့နောက် သင်က “ဤအရာအား ငါ လုပ်ခဲ့သည်ကို သင်တို့အားလုံး သိခဲ့ကြသလော” ဟု ကြွားဝါလျှင် ဘုရားသခင်က ရန်တွေ့လိမ့်မည် မဟုတ်ပေ။ သို့သော် အရေးကြီးသည့် အချိန်များအတွင်းတွင် သင်သည် အခြေခံစည်းမျဉ်းကို ထိန်းသိမ်းရမည်။ ဘုရားသခင်၏ အမျက်ဒေါသကို ဆွပေးခြင်း၊ သို့မဟုတ် သူ၏ စိတ်သဘောထားကို ပုန်ကန်ပြစ်မှားခြင်း မပြုရပေ။ အကယ်၍ သင်သည် ဤအရာကို လိုက်နာနိုင်သည်၊ အရေးကြီးသော အချိန်တိုင်းတွင် ထိုအခြေခံစည်းမျဉ်းကို မလွတ်တမ်း ဆုပ်ကိုင်ထားသည်၊ မိမိတာဝန်အား ထမ်းဆောင်ရန် အခွင့်အရေးကို အမိအရ ဖမ်းဆုပ်ထားသည်ဆိုလျှင် သင်၏ ကယ်တင်ခြင်းအတွက် မျှော်လင့်ချက် ရှိလိမ့်မည်။ အကယ်၍ သင်သည် ပုံမှန် အခြေအနေများတွင် သတိရှိသော်လည်း သင့်အနေဖြင့် ပြတ်ပြတ်သားသား ဆင်ဆင်ခြင်ခြင်ဖြင့် လုပ်ဆောင်ရန် လိုအပ်သည့် အရေးကြီးသော အချိန်များကဲ့သို့ သမ္မာတရား စည်းမျဉ်းများနှင့် သက်ဆိုင်သည့် အမှုကိစ္စများနှင့် ပတ်သက်လာသောအခါ သင်သည် သင်၏ ရည်မှန်းချက်များနှင့် ဆန္ဒများကို မထိန်းသိမ်းဘဲ သင် ကြိုက်နှစ်သက်သလို လုပ်ဆောင်၍ အသင်းတော်၏ အလုပ်ကို ကမောက်ကမ ဖြစ်စေသည်၊ အဆုံးစွန်ဖြစ်သော အခြေခံ စည်းမျဉ်းကို ထိန်းသိမ်းရန် ပျက်ကွက်လျှင် ဤသည်မှာ ဘုရားသခင်၏ စိတ်သဘောထားကို ရန်စ ဖြစ်စေလိမ့်မည်။ ဤအရာသည် အပြစ်ဒဏ်ပေးခြင်း မခံရထိုက်သလော။ အနည်းဆုံးအားဖြင့် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မပြုရ၊ ဤသည်မှာ အခြေခံစည်းမျဉ်း ဖြစ်သည်။ ဘုရားသခင်၏ အခြေခံစည်းမျဉ်းမှာ မည်သည့်အရာဖြစ်သည်၊ သင် ထိန်းသိမ်းသင့်သည့် အခြေခံစည်းမျဉ်းမှာ မည်သည့်အရာ ဖြစ်သည် ဆိုသည်ကို သင် သိရမည်။ အကယ်၍ သင်သည် အရေးကြီးသောအချိန်များတွင် ဤအခြေခံစည်းမျဉ်းကို ထိန်းသိမ်းပြီး မိမိ၏တာဝန်ကို ထမ်းဆောင်ပြီးသည့်နောက်တွင်လည်း ဘုရားသခင်က သင့်ကို ပစ်ပစ်ခါခါငြင်းခြင်းနှင့် ပြစ်တင်ရှုတ်ချခြင်း ရှိမည့်အစား သင့်အား အမှတ်ထားကာ လက်ခံလျှင် ဤသည်မှာ ကောင်းသော အလုပ်တစ်ခု ဖြစ်၏။ သင် မည်သည့်အရာကို စဉ်းစားသည်၊ သင်၏ အောင်မြင်မှုများအပေါ် သင့်ကိုယ်သင် မည်သို့ ကျေနပ်မိနိုင်သည်၊ သို့မဟုတ် ဂုဏ်ယူမိနိုင်သည် ဆိုသည်တို့ကို ဘုရားသခင်က အာရုံမစိုက်ချေ။ ဘုရားသခင်က ဤအရာများကို စိတ်မဝင်စားသည့်အပြင် သင့်ကိုလည်း အလေးအနက် ထားလိမ့်မည် မဟုတ်ပေ။ အဓိက ကျန်ရှိနေသည်မှာ သင်၏ ကိုယ်ပိုင် ပြောင်းလဲခြင်းကိစ္စသာ ဖြစ်သည်။ သင်သည် ပဓာနကျသော စည်းမျဉ်းကို အခြေအနေများ အားလုံးတွင် ဖမ်းဆုပ်ထားနိုင်သည်၊ ဘုရားသခင်၏ သတ်မှတ်ချက်များနှင့်အညီ လုပ်ဆောင်နိုင်သည်၊ အရေးကြီးသော အချိန်များတွင် သစ္စာစောင့်သိပြီး ဘုရားသခင်၏စိတ်နှလုံး ကျေနပ်အောင် လုပ်ပေးနိုင်သည်၊ သင်၏ အခြေခံစည်းမျဉ်းကိုလည်း ထိန်းသိမ်းနိုင်သည် ဖြစ်ရာ ဤအရာက မည်သည်ကို သက်သေပြသနည်း။ သင့်ထံတွင် ဘုရားသခင်ကို ကျိုးနွံနာခံခြင်း သဘောထားတစ်ခု ရှိနေကြောင်းကို သက်သေပြ၏။ သင်သည် ဘုရားသခင်ကို တစ်စိတ်တစ်ဒေသမျှ ကျေနပ်စေခဲ့ပြီဟု အထိုက်အလျောက် ဆိုနိုင်လေသည်။ ဤသည်မှာ ထိုအရာကို ဘုရားသခင်က ရှုမြင်ပုံ ဖြစ်သည်။ ဘုရားသခင်သည် ဖြောင့်မတ်သည် မဟုတ်လော။ (ဖြောင့်မတ်ပါသည်။) ထို့ကြောင့် ဤပုံစံဖြင့် လက်တွေ့ လုပ်ဆောင်သော လူများကသာ ပါးနပ်သောသူများ ဖြစ်ကြသည်။ “ဤအကြိမ်တွင် ငါသည် ငါ၏တာဝန်ကို ဘုရားသခင် ကျေနပ်စေရန် လုံလုံလောက်လောက် မထမ်းဆောင်ခဲ့ပေ။ ချို့ယွင်းချက်အချို့ ရှိခဲ့သေးသည်။ ကိုယ်တော်က ထိုအရာကို လက်မခံဘဲ နေမည်လော” ဟူ၍ မစဉ်းစားနှင့်။ ဘုရားသခင်သည် ထိုအရာနှင့်ပတ်သက်၍ အသေးစိတ် အာရုံစိုက်လိမ့်မည် မဟုတ်။ ဤအလုပ်ကို လုပ်နေချိန်တွင် သင့်ထံ၌ အခြေခံ စည်းမျဉ်းတစ်ခု ရှိမရှိကိုသာ ဘုရားသခင်က စောင့်ကြည့်လိမ့်မည်။ သင်သည် အခြေခံစည်းမျဉ်းကို မကျော်လွန်ဘဲ အလုပ်ကို ပြီးစီးနေသရွေ့ ဘုရားသခင်က အသိအမှတ်ပြုပေလိမ့်မည်။ အကယ်၍ သင်သည် မည်သည့်တာဝန်ကို ထမ်းဆောင်သည်ဖြစ်စေ၊ မည်သည့် အရာများကို လုပ်ဆောင်သည်ဖြစ်စေ၊ သမ္မာတရား စည်းမျဉ်းများကို အမြဲ ရှာဖွေနိုင်ပြီး ထူးထူးခြားခြား ခက်ခဲသော အခြေအနေများ၌ပင် အခြေခံစည်းမျဉ်းကို မကျော်လွန်ဘဲ နေလျှင် သင်သည် အမှုကိစ္စများကို လုပ်ကိုင်ပုံနှင့် တာဝန် ထမ်းဆောင်ပုံတွင် စည်းမျဉ်းနှင့်ညီလေသည်။ သင်၏ တာဝန် ထမ်းဆောင်မှုသည် အခြေခံအားဖြင့် စံနှုန်းမီသည်ဟု ဆိုနိုင်သည်။

လူတစ်ဦးချင်းစီအတွက် ဘုရားသခင်၏ သတ်မှတ်ချက်များမှာ အားလုံးအတွက် တစ်ပုံစံတည်း မဟုတ်ချေ။ အခြေအနေတစ်ခုတွင် ယင်း သတ်မှတ်ချက်များသည် လူတစ်ဦးတစ်ယောက်၏ အစွမ်းအစပေါ် မူတည်၏။ အခြားသော အခြေအနေ တစ်ခုတွင်မူ ၎င်းတို့၏ လူ့သဘာဝနှင့် အားထုတ် လိုက်စားမှုများအပေါ် မူတည်လေသည်။ အချို့သော လူများသည် ရိုးသားစွာ ပြောဆိုခြင်းကို အခက်အခဲ မရှိကြချေ။ အခြားသူများအတွက်မူ ယင်းသည် အားထုတ်ရမှု များစွာ လိုအပ်လေသည်၊ သို့သော် ပြုပြင်ခြင်း ခံရခြင်းအား နှစ်အနည်းငယ် တွေ့ကြုံပြီးသည့်နောက်တွင် ၎င်းတို့၏ စိတ်နှလုံးအတွင်းမှ ရိုးသားမှုတစ်ခုခုကို နောက်ဆုံး၌ ပြောဆိုနိုင်ကြ၏။ ဘုရားသခင်က ဤအရာကို ပြောင်းလဲခြင်းအဖြစ် ရှုမြင်သလော။ ယင်းသည် ဘုရားသခင်အမှုတော်၏ အကျိုးရလဒ်လော။ ဤသည်မှာ ဘုရားသခင်အမှုတော်၏ လိုချင်သည့် အဆုံးသတ်ပင် ဖြစ်သည်။ ဤအမှုတော်ကို နှစ်ပေါင်းများစွာ ပြုပြီးသည့်နောက်တွင် ဤလိုချင်သည့် အကျိုးရလဒ်အား နောက်ဆုံး၌ မြင်သည့်အခါ ဘုရားသခင်သည် မြတ်နိုးတန်ဖိုးထား၏။ ထို့ကြောင့် သင်သည် အတိတ်တွင် မည်သို့ တွေ့ကြုံခဲ့သည်ဖြစ်စေ၊ သင် လုပ်ခဲ့သော အမှားများ သို့မဟုတ် ပျက်ကွက်ခဲ့သော အကြိမ်ပေါင်း များစွာ ရှိခဲ့သည်ဖြစ်စေ စိုးရိမ်ပူပန်မှုများ မရှိလေနှင့်။ ဘုရားသခင်သည် ဖြောင့်မတ်ကြောင်းကို သင် ယုံကြည်ရမည်။ ဘုရားသခင်ကို ကျိုးနွံနာခံခြင်းမှာ မှန်ကန်သည်ဟု ယုံကြည်လော့။ ဘုရားသခင်၏ စီစဉ်ညွှန်ကြားမှုများနှင့် ကြိုတင်စီစဉ်မှုများကို နာခံခြင်းမှာ မှန်ကန်သည်ဟု ယုံကြည်လော့။ ဤသည်မှာ အမြင့်ဆုံးသော သမ္မာတရား ဖြစ်သည်။ သင်၏ လက်တွေ့လုပ်ဆောင်မှုနှင့် လုပ်ရပ်များ၌ ဤလမ်းကို လိုက်လျှောက်လျှင် သင်သည် မှားယွင်းလိမ့်မည် မဟုတ်။ ယင်းကို သံသယမရှိနှင့်၊ သို့မဟုတ် လေ့လာစစ်ဆေးခြင်း မပြုနှင့်။ အချို့သော လူများက “ကျွန်ုပ်သည် ဟိုယခင်က လုပ်ခဲ့သည့် စွန့်လွှတ်မှုများမှ များများစားစား မရရှိခဲ့ပေ။ ယခု ကျွန်ုပ်က စွန့်လွှတ်မှုများ ထပ်လုပ်လျှင် နောက်တစ်ကြိမ် ဆုံးရှုံးရလိမ့်မည်လော” ဟု ဆိုကြသည်။ သင်သည် ထိုစွန့်လွှတ်မှုများကို ပြုလုပ်သည့်အချိန်တွင် သမ္မာတရားကို လက်တွေ့လုပ်ဆောင်ခဲ့သလော။ အမှုကိစ္စများကို သမ္မာတရားစည်းမျဉ်းများနှင့်အညီ လုပ်ဆောင်ခဲ့သလော။ သင်သည် မှန်ကန်သော လမ်းကို လျှောက်ခဲ့သလော။ သင်သည် မှန်ကန်သောလမ်းကို လျှောက်ခဲ့လျှင် သမ္မာတရားအား မရရှိခြင်း သို့မဟုတ် သက်သေခံချက် ကင်းမဲ့ခြင်းများ ရှိနိုင်လိမ့်မည်မဟုတ်။ သို့သော် သင်၏ ယခင် စွန့်လွှတ်မှုများမှာ ဂုဏ်၊ ကျော်ကြားမှုနှင့် အကျိုးအမြတ်များအတွက်ချည်းသာ ဖြစ်ခဲ့လျှင် သင်သည် မည်သည်ကိုများ ရရှိနိုင်ခဲ့မည်နည်း။ သင် ရရှိလိုက်သည်မှာ ပြုပြင်ခံရခြင်း ခံရခြင်းသာ ဖြစ်မည်၊ ပြီးလျှင် သင်သည် နောင်တမရခဲ့လျှင်မူ အပြစ်ဒဏ်ပေးခြင်းနှင့် ဖျက်ဆီးခြင်းကိုသာ ရခဲ့ပေလိမ့်မည်။ သင်သည် စွန့်လွှတ်မှုများကို ဂုဏ်၊ ကျော်ကြားမှုနှင့် အကျိုးအမြတ်များအတွက် ပြုလုပ်ခဲ့၏၊ သို့သော် သမ္မာတရားကို ရရှိရန် မျှော်လင့်ခဲ့ပြန်သည်။ ဤသည်မှာ ဖြစ်လိုခြင်းပင် မဟုတ်လော။ လူတစ်ယောက်သည် ဘုရားသခင်ကို တစ်ပတ်ရိုက်ရန် အမြဲတမ်း ကြံစည်ကြိုးစားနေခြင်းမှ မည်သည့်အရာကိုများ ရရှိနိုင်ခဲ့မည်နည်း။ အပိုင်ကြံခြင်းနှင့် ကြံစည်ခြင်းများ ပြုလုပ်ကြသည့်တိုင် နောက်ဆုံးတွင် ၎င်းတို့သည် မိမိကိုယ်မိမိ ပြန်၍ တစ်ပတ်ရိုက်မိလေသည်။ ၎င်းတို့သည် မည်သည်ကိုမျှ မရရှိကြပေ၊ ဤသည်မှာ မဖြစ်ထိုက်သလော။ အနည်းဆုံးအနေဖြင့် ဘုရားသခင်ကို ယုံကြည်ခြင်းအတွက် အခြေခံစည်းမျဉ်းမှာ အဘယ်နည်း။ မကောင်းမှု မလုပ်ခြင်း၊ ဘုရားသခင်၏ စိတ်သဘောထားကို မပုန်ကန် မပြစ်မှားခြင်း၊ ဘုရားသခင်ကို ဒေါသမဖြစ်စေခြင်း၊ ဘုရားသခင်နှင့် မပြိုင်ဆိုင်ခြင်းတို့ ဖြစ်သည်။ အရေးကြီးသော အချိန်များတွင် မိမိ၏ အကြံအစည်များ၊ ရည်မှန်းချက်များနှင့် အလိုဆန္ဒများကို စွန့်လွှတ်ခြင်းလည်း ဖြစ်သည်။ အမှန်တကယ်တွင် လူများသည် ထိုထိုဤဤ ကြံစည်ကြသည့်အခါ နောက်ဆုံး၌ မိမိကိုယ်ကို လှည့်ဖြားမိသည့်ကိန်း ဆိုက်ကြလေသည်။ ဤအရာကို လူတိုင်း နားလည်ကြလျှင် လူများသည် အဘယ်ကြောင့် ဆက်၍ ကျိတ်ကြံစည်ကြသနည်း။ ၎င်းတို့၏ သဘာဝကြောင့် ဖြစ်သည်။ လူသားများတွင် ဦးနှောက်၊ အတွေးနှင့် စိတ်ကူးများ ရှိကြ၏၊ ၎င်းတို့တွင် အသိပညာနှင့် သင်ယူခြင်းလည်း ရှိကြသည်။ လူများသည် မိမိကိုယ်ကို မထိန်းချုပ်နိုင်ကြခြင်းမှာ ဤအရာများ ရှိနေသောကြောင့် ဖြစ်သည်၊ ဤသည်မှာ ရှောင်လွှဲမရသော နိယာမတစ်ခု ဖြစ်၏။ သင်သည် ကျိတ်ကြံစည်ရသည်ကို နှစ်သက်လျှင် အခြားလူများအပေါ် ကျိတ်ကြံစည်ခြင်းမှာ ပြဿနာကြီးတစ်ခု ဖြစ်ချင်မှ ဖြစ်မည်။ သို့သော် သင်သည် ဘုရားသခင်ကို သင့်စက်ပုန်းခုတ်ခြင်းများ၏ ပစ်မှတ်အဖြစ် ထားရှိလျက် ဘုရားသခင်ကို ဆက်၍ ကျိတ်ကြံစည်လျှင်၊ သင်သည် သင်၏ အဆုံးသတ်ကိုသာ ဖန်တီးမိလိမ့်မည် ဖြစ်ပြီး သင့်အား ဘုရားသခင် ပေးခဲ့သော အခွင့်အရေးကိုလည်း အလွဲသုံးစား လုပ်မိလိမ့်မည်။ ဤသည်မှာ မလုပ်အပ်ပေ။ သင်သည် သင်၏ ကျိတ်ကြံစည်ကို ဤအဆင့်ထိ ရောက်အောင် လုံးဝ ခွင့်ပြု၍ မဖြစ်ပေ။ သင့်အနေဖြင့် မည်သို့ ကျိတ်ကြံစည်သည်ဖြစ်စေ၊ နောက်ဆုံး၌ သင်သည် စိတ်သဘောထား ပြောင်းလဲခြင်းကို ကြုံရမည် ဖြစ်ပြီး အကျိုးရလဒ်များလည်း ထွက်ပေါ်ရမည်။ ထို့ပြင် ဤအကျိုးရလဒ်များမှာ ကောင်းမွန်ရမည်ဖြစ်ပြီး အပြုသဘော ဆောင်ရပေမည်။ အကယ်၍ လူတစ်ယောက်သည် ထိုထိုဤဤ ကျိတ်ကြံစည်ပြီး နောက်ဆုံးတွင် သမ္မာတရားကို မရရှိဘဲ အပြစ်ဒဏ် ပေးခံရခြင်းဖြင့်သာ အဆုံးသတ်လျှင် ဤသည်မှာ ကျိတ်ကြံစည်ရန် နှစ်သက်သော၊ အမြဲတမ်း ကျိတ်ကြံစည်သော လူတစ်ယောက်အတွက် အကျိုးဆက်ပင် ဖြစ်သည်။ ဤသို့သော လူတစ်ယောက်သည် မပါးနပ်ချေ။ ၎င်းတို့သည် လူတုံးလူအ ထိပ်ခေါင်များ ဖြစ်ကြ၏။

လူများအားလုံးသည် ဘုရားသခင်ကို ပထမဆုံး စတင် ယုံကြည်သည့်အချိန်၌ မစင်ကြယ်မှုများ ရှိကြသည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် သမ္မာတရားကို မိတ်သဟာယ ပြုခြင်းတို့အား နှစ်ပေါင်းများစွာ ပြုလုပ်ပြီးသည့် နောက်တွင် သင်သည် သင်၏ ဖောက်ပြန်ပျက်စီးသော စိတ်သဘောထားအချို့ကို ဖယ်ရှားနိုင်ခဲ့ပေမည်။ သင်တို့၏ ကိုယ်ကျိုးအတွက် ကျိတ်ကြံစည်ပြီး အကွက်ချကြသည့် အချိန်များ ရှိနေသေးသလော။ (ရှိပါသေးသည်။) သင်တို့သည် ဤအခြေအနေများကို မကြာမကြာ တွေ့ကြုံကြရသည်။ သို့ဖြစ်ရာ ၎င်းတို့အား မည်သို့ သဘောထားသင့်သနည်း။ လက်တွေ့လုပ်ဆောင်သည့် စည်းမျဉ်းများ ရှိသလော။ ဤအရာသည် ရှာဖွေခြင်း များစွာ လိုအပ်၏။ သင်သည် မရိုးမသား ဖြစ်နေသည်ဟု ခံစားမိပြီး သင့်ကိုယ်သင် ကောက်ကျစ်ဆိုးယုတ်၍ လှည့်စားသော အခြေအနေတစ်ခုတွင် နစ်နေသည်ဟု တွေ့ရှိသည့်အခါတိုင်း၊ သင်၏စိတ်နှလုံးတွင် ဤ ဖောက်ပြန်ပျက်စီးသော စိတ်သဘောထားများ ပြည့်နှက်နေသည့်အခါတိုင်း သင်သည် ဘုရားသခင်ကို ဆုတောင်း၍ သင်၏ ဇာတိပကတိကို ပုန်ကန်ရမည်။ ကျိုးကြောင်းဆင်ခြင်ခြင်းကို အားမကိုးနှင့်၊ သို့မဟုတ် ဤအကြောင်းအရာအား သင်၏ အယူအဆများနှင့်အညီ မဝေဖန်နှင့်၊ ပြီးလျှင် မစိစစ်နှင့်။ သင့်ကို သင်၏ ဖောက်ပြန်ပျက်စီးသော စိတ်သဘောထားများက ထိန်းချုပ်ကာ သင်၏ ကိုယ်ပိုင် အလိုဆန္ဒများက ကြီးကြပ်ကွပ်ကဲသည်ဆိုလျှင် ဒုက္ခရောက်ပေလိမ့်မည်။ သင်သည် အပြစ်တရားဟူသော လက်မည်းကြီး ရောက်ရှိလာတော့မည့် အချိန်ကို သင်၏စိတ်နှလုံးတွင် သိသည်။ ထိုသို့ ဖြစ်ပေါ်သည့်အခါ သင်သည် မလုပ်ဆောင်မိအောင် ရှောင်ကြဉ်လျက် မိမိကိုယ်ကို ထိန်းချုပ်ရမည်။ သင်သည် မိမိ၏စိတ်ကို ငြိမ်သက်အောင် လုပ်ရလိမ့်မည်၊ ဘုရားသခင်ရှေ့မှောက် ရောက်ရှိကာ ဆုတောင်းရလိမ့်မည်။ အမှန်အားဖြင့် သင်သည် မိမိကိုယ်ကို စစ်ကြောရန် လိုအပ်လိမ့်မည် မဟုတ်ပေ။ ဘုရားသခင်ကို သင်၏ယုံကြည်ခြင်းတွင် ဤအဆင့်သို့ ရောက်ရှိလာခဲ့ပြီးသည့်နောက်တွင် တရားဒေသနာ အများအပြားကိုလည်း ကြားနာပြီးခဲ့ပြီဖြစ်ရာ သင်သည် မိမိစိတ်ထဲတွင် ရှိနေသည့်အရာတို့ကို အတန်အသင့် ရှင်းလင်း နားလည်သင့်သည်၊ အမှန်နှင့် အမှားကိုလည်း ခွဲခြား သိသင့်သည်။ အဓိကမှာ သင်သည် သင်၏ ဇာတိပကတိကို ပုန်ကန်ရမည် ဖြစ်ပြီး ဇာတိပကတိ၏ ဦးဆောင်ခြင်းကို ခံရရန် မဟုတ်။ သို့ဖြစ်ရာ မည်သည့်အရာကို လုပ်ဆောင်သင့်သနည်း။ (နာခံသင့်ပါသည်။) သင်က ချက်ချင်း မနာခံနိုင်လျှင် မည်သို့ ရှိမည်နည်း။ သင်က ငြင်းခုံချင်သေးသည်၊ စိစစ်ကာ စစ်ဆေးချင်သေးသည် ဆိုလျှင် မည်သို့ရှိမည်နည်း။ ထိုအခါတွင် သင်သည် မိမိ၏ ရည်မှန်းချက်များကို လျော့ပါးအောင် ပြုလုပ်၍ စိတ်အေးအေး ထားရမည်၊ တစ်ချိန်တည်းမှာပင် ဘုရားသခင်ရှေ့မှောက် ရောက်ရှိကာ ဆုတောင်းရမည်၊ သို့မဟုတ် သင်၏ ညီအစ်ကိုမောင်နှမများနှင့် မိတ်သဟာယပြုရမည်။ သင်သည် ပွင့်ပွင့်လင်းလင်းဖြင့် ဖွင့်ပြောရန်လည်း လိုအပ်လိမ့်မည်ဖြစ်ပြီး သမ္မာတရားကို အသုံးပြု၍ အခြေအနေအား အသေအချာ ဆန်းစစ်ရလိမ့်မည်။ တစ်ရက်၊ နှစ်ရက် ကြာပြီးသည့်နောက်တွင် သင်၏အခြေအနေမှာ များစွာ ပိုမို ကောင်းမွန်လာလိမ့်မည်။ ဤသည်မှာ သန့်ရှင်းသော ဝိညာဉ်တော်၏ လုပ်ဆောင်ချက် ဖြစ်၏။ မိမိ၏ ကိုယ်ပိုင် အကြံအစည်များကို လက်လွှတ်ခြင်းသည် သွင်ပြင်လက္ခဏာ တစ်ခုအရ မိမိ၏ မှားယွင်းသော အတွေးများနှင့် စိတ်ကူးများကို ပုန်ကန်နိုင်ခြင်း၊ လက်လျှော့နိုင်ခြင်းနှင့် ပြုပြင်နိုင်ခြင်းဟူသော အဓိပ္ပာယ်ဖြစ်သည်။ အခြား သွင်ပြင်လက္ခဏာတစ်ခုမှာမူ လူတစ်ယောက်၏ ရည်မှန်းချက်များနှင့် အလိုဆန္ဒများသည် အလွန်အမင်း ပြင်းထန်လှ၍ ထိုသူသည် ယင်းတို့အတိုင်း လုပ်ဆောင်ချင်၏၊ ပြီးလျှင် ဤအတိုင်း လုပ်ဆောင်ခြင်းသည် သမ္မာတရားနှင့် ကိုက်ညီမည် မဟုတ်ကြောင်း၊ မှန်ကန်သောလမ်း ဖြစ်မည် မဟုတ်ကြောင်းကို သိသော်လည်း ထိုသူသည် လမ်းကြောင်းကို ပြောင်းလဲနိုင်စွမ်း မရှိလျှင် ဤအဖြစ်သည် ဆုတောင်းချက် လိုအပ်လေသည်။ ၎င်းတို့သည် မိမိ၏ ရည်မှန်းချက်များ လျော့ပါးအောင် ထက်သန်စွာ ဆုတောင်းရမည်။ ဥပမာအားဖြင့် သင် ပြုလုပ်ချင်သော အရာတစ်ခု ရှိကောင်းရှိနိုင်ပြီး ထိုအလိုဆန္ဒ အပြင်းထန်ဆုံး ဖြစ်လာသည့်အခါ သင်သည် ယင်းကို မလုပ်ရလျှင် အသက်မရှင်နိုင်သကဲ့သို့ လုံးဝ လုပ်ရမည်ဟု ခံစားမိသည်။ သို့သော် နှစ်ရက်၊ သုံးရက်မျှ စောင့်ဆိုင်းပြီးသည့်နောက်တွင် သင်သည် ဤယခင် သဘောထားကို အရှက်မဲ့မှု၊ မလျော်ကန်မှု၊ အသိတရားမဲ့မှုအဖြစ် မြင်လာလိမ့်မည်။ ဤသည်မှာ သင်သည် အနေအထား ပြောင်းလဲခြင်းတစ်ခု ပြုလုပ်ခဲ့ပြီဟူသော အဓိပ္ပာယ်ဖြစ်သည်။ ယင်းသည် မည်သို့ ဖြစ်ပေါ်ခဲ့သနည်း။ ဆုတောင်းချက်မှတစ်ဆင့်၊ သန့်ရှင်းသောဝိညာဉ်တော်၏ ဉာဏ်အလင်းပေးမှုနှင့် ပြစ်တင်ဝေဖန်မှုမှတစ်ဆင့် ဖြစ်ပေါ်ခဲ့လေသည်။ သင့်အနေဖြင့် ပြဿနာကို မတူသော ရှုထောင့်တစ်ခုမှ မြင်တတ်စေမည့် ထိုးထွင်းအမြင်အချို့နှင့် စိတ်ခံစားမှုကို သန့်ရှင်းသောဝိညာဉ်တော်က ပေးအပ်ခဲ့ခြင်း ဖြစ်သည်။ သင်က မှန်ကန်သည်ဟု မြင်ခဲ့မိသော၊ မလုပ်ဆောင်ရသဖြင့် ဘဝင်မကျ ဖြစ်ခဲ့မိသော အရာမှာ မှားယွင်းနေပြီး ယင်းသို့ လုပ်ဆောင်ခြင်းသည် သင်၏ အသိတရား၏ ပြစ်တင်ဆုံးမခြင်းတစ်ခု ဖြစ်လာလိမ့်မည်ဟု သင်သည် ရုတ်တရက် သဘောပေါက်လေသည်။ ဤသည်မှာ အခြေအနေ ပြောင်းလဲခြင်းတစ်ခုကို လက္ခဏာပြခြင်း ဖြစ်ပြီး စိတ်အပြောင်းအလဲ တစ်ခုကို ရရှိစေသည်။ လူတစ်ယောက်သည် ၎င်း၏ မှားယွင်းသော အခြေအနေကို ပြုပြင်လျှင် ယင်းမှာ ထိုလူပုဂ္ဂိုလ်အတွက် မျှော်လင့်ချက် ရှိသေးကြောင်း သက်သေပြ၏။ ၎င်းသည် သမ္မာတရားကို လိုက်စား၍ ဘုရားသခင်၏ ကာကွယ်ခြင်းကို ရရှိသော လူတစ်ယောက် ဖြစ်သည်ဟု ဆိုလိုသည်။ သို့သော် ထိုသူသည် ၎င်း၏ မှားယွင်းသော အခြေအနေကို လုံးဝ မပြုပြင်လျှင်၊ ၎င်း လုပ်ဆောင်နေသော အရာမှာ မှားယွင်းကြောင်း သိသည့်တိုင် မလျှော့တမ်း လုပ်လျှင်၊ လူတစ်ဦးတစ်ယောက်၏ အကြံဉာဏ်ကိုလည်း နားမထောင်ဘဲ နေလျှင် ၎င်းသည် သမ္မာတရားကို လိုက်စားသူတစ်ယောက် မဟုတ်ချေ။ ပြီးလျှင် ၎င်းသည် ဘုရားသခင်၏ ဆုံးမပဲ့ပြင်ခြင်းကို ရရှိလိမ့်မည် မဟုတ်သကဲ့သို့ သန့်ရှင်းသောဝိညာဉ်တော်၏ လုပ်ဆောင်ချက်ကိုလည်း ရလိမ့်မည် မဟုတ်ပေ။ သမ္မာတရားကို လိုက်စားသူ တစ်ယောက်သည် မည်သည့် အရာနှင့် ရင်ဆိုင်ရသည်ဖြစ်စေ၊ ယင်းအရာကို နားမလည်နိုင်လျှင် ထိုသူသည် တစ်ရက်နှစ်ရက်မျှ ဆုတောင်းခြင်း၊ ဘုရားသခင်၏ နှုတ်ကပတ်တော်များကို ဖတ်ရှုခြင်း၊ တရားဒေသနာများ ကြားနာခြင်း သို့မဟုတ် မိတ်သဟာယတွင် ပါဝင်ခြင်းတို့ကိုသာ ပြုလုပ်ရလေသည်။ မည်သည့် နည်းလမ်းကို သုံးသည်ဖြစ်စေ၊ ထိုသူသည် အခြေအနေကို တဖြည်းဖြည်း နားလည်လာမည် ဖြစ်ပြီး လက်တွေ့လုပ်ဆောင်ခြင်းဟူသော မှန်ကန်သည့်လမ်းကို ရှာဖွေနိုင်လာလိမ့်မည်။ ဤလူပုဂ္ဂိုလ်သည် သန့်ရှင်းသော ဝိညာဉ်တော်၏ လုပ်ဆောင်ချက်ကို ရရှိထားပြီး ကိုယ်တော်၏ ဦးဆောင်ခြင်းကို ခံရကြောင်း ဤအရာက ပြလေသည်။ အကျိုးရလဒ်များမှာ ထင်ရှားသည့်အပြင် အမှုကိစ္စများအား လုပ်ဆောင်ရာတွင် ဤလူပုဂ္ဂိုလ် အသုံးပြုသည့် စည်းမျဉ်းများသည်လည်း ပြောင်းလဲခြင်း တစ်ခုကို ကြုံရလိမ့်မည်။ သင်သည် လုံးဝ မပြောင်းလဲလျှင် သင်၏ အားထုတ်လိုက်စားမှုနှင့် သင်၏ သဘောထားမှာ ပြဿနာတစ်ခု ရှိနေလေပြီ။ သင်သည် အမှုအရာများအား ကြည့်ရှုပုံကို ပြောင်းလဲလိုက်လျှင် သမ္မာတရားကို လက်တွေ့လုပ်ဆောင်ခြင်းမှာ အတော်ပင် လွယ်ကူကြောင်း တွေ့လာလိမ့်မည်။ ဥပမာအားဖြင့် အရသာရှိသော စားစရာအချို့ကို မြင်သော်လည်း သင် ကြိုက်သောအရာမျိုး မဟုတ်၊ သို့မဟုတ် ယင်းကို လတ်တလော မစားချင်သည့်အခါတွင် ယင်းကို စားမိခြင်းမှ ရှောင်ကြဉ်ရန် လွယ်ကူသည် မဟုတ်လော။ (လွယ်ကူပါသည်။) ထို့အပြင် သင်သည် ယင်းကို တကယ် စားလိုသော်လည်း စားခွင့်မရှိလျှင် ဤအဖြစ်မှာ လက်ခံရန် လွယ်ကူမည်လော။ (မလွယ်ကူပါ။) သင်သည် ဤအရာကို ပုန်ကန်ရမည်၊ သင်၏ စားချင်စိတ်၊ သင်၏ လိုအင်ဆန္ဒကို ပုန်ကန်လော့။ အကယ်၍ သင်က “ငါသည် ထိုစားစရာ စားရသည်ကို နှစ်သက်သည်။ စားရန်လည်း ဆုံးဖြတ်ထားသည်။ ငါ့ကို မစားသင့်ဟု ဘယ်သူက ပြောမည်နည်း” ဟု ပြောဆိုကာ မလျှော့တမ်း ငြင်းခုံနေလျှင်၊ ခေါင်းမာမာဖြင့် လုပ်ဆောင်လျှင် သင်သည် လက်လွှတ်နိုင်လိမ့်မည်မဟုတ်ပေ၊ ပုန်ကန်နိုင်မည်လည်း မဟုတ်ပေ။ သို့ဖြစ်ရာ သင်သည် မည်သို့ ပုန်ကန်ရမည်နည်း။ သင်သည် ပထမဦးစွာ စိတ်အေးအေးထား၍ ဘုရားသခင်ရှေ့မှောက်တွင် ငြိမ်သက်စွာ ဆင်ခြင်ရမည်။ ထို့နောက် ဤ အကြောင်းအရာနှင့်ပတ်သက်သည့် ဘုရားသခင်၏ နှုတ်ကပတ်တော်အချို့ကို သွားရောက် ဖတ်ရှုကာ ယင်းတို့အား သေချာစွာ သုံးသပ်ဆင်ခြင်လော့။ “ငါသည် ဘယ်လိုကြောင့် လောဘကြီးလွန်းရသနည်း။ စားမည်ဟု အခိုင်အမာ ဆုံးဖြတ်ထားခြင်းမှာ ငါ့အနေဖြင့် အရှက်မဲ့ခြင်း မဟုတ်လော။ စားဖြစ်အောင် စားလိုက်ခြင်းအားဖြင့် ငါသည် မည်သည့်အရာကိုများ ရရှိဦးမည်နည်း။ ငါသည် စိတ်ဆန္ဒ ပြင်းနေခဲ့သည် မဟုတ်လော”ဟူ၍ဖြစ်သည်။ စားလိုက်မည်ဟု ဆုံးဖြတ်ထားခြင်းဟူသည်မှာ မည်သည့် စိတ်သဘောထား ဖြစ်သနည်း။ ယင်းမှာ စိတ်ဆန္ဒပြင်းခြင်း၊ ခေါင်းမာခြင်းအပြင် အာဏာပြင်းပြခြင်း၊ အကျိုးသင့်အကြောင်းသင့် မဖြစ်ခြင်းတို့နှင့် သက်ဆိုင်လေသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခု ဖြစ်၏။ ဤသည်မှာ သင့်ကို အာဏာပြင်းပြစေသော၊ ဖီဆန်စေသော၊ နာခံနိုင်စွမ်း မရှိစေသော စိတ်သဘောထားပင် ဖြစ်သည်။ သင်သည် ဤအရာကို တွေးဆကြည့်လျှင် သင်၏ ဖောက်ပြန်ပျက်စီးသော စိတ်သဘောထားမှာ အတော်ပင် ပြင်းထန်ကြောင်းနှင့် ထိုစိတ်သဘောထားသည် သင့်အား ဘုရားသခင်အပေါ် ခုခံပြီး ပုန်ကန်စေရန် လုပ်နိုင်စွမ်း ရှိလွန်းကြောင်းကို သင် သဘောပေါက်လာလိမ့်မည်။ သင်သည် မကောင်းမှုပြုလျှင် အကျိုးဆက်များမှာ မစဉ်းစားနိုင်လောက်အောင် ရှိလာလိမ့်မည်။ အကယ်၍ သင်သည် ဤပုံစံဖြင့် မိမိကိုယ်ကို ဆင်ခြင်နိုင်လျှင် သင်၏ စိတ်နှလုံးသည် သဘာဝအလျောက် တောက်ပပြီး ပြဿနာ၏ အနှစ်သာရကိုလည်း အလွယ်တကူ နားလည် သဘောပေါက်လာလိမ့်မည်။ ဤအဆင့်တွင် သင်သည် ဘုရားသခင်ကို ထပ်မံ ဆုတောင်းသည့်အခါ သင်၏ စိတ်ဓာတ်သည်လည်း ပုံမှန် ဖြစ်လာလိမ့်မည်၊ အကျိုးသက်ရောက်မှုမှာလည်း ခြားနားလိမ့်မည်။ ဤ အခြေအနေမှာ ကနဦး ပုန်ကန်သောအခြေအနေနှင့် အတော်ပင် ကွာခြားသည် မဟုတ်လော။ သင်သည် ဤ အချိန်၌ မည်သည်ကို စဉ်းစားလာမည်နည်း။ သင်သည် မည်သို့ ခေါင်းမာ၍ စိတ်ဆန္ဒပြင်းနေခဲ့ပုံကို လက်ခံနိုင်လာလိမ့်မည်။ သင့်အနေဖြင့် အရှက်ကင်းမဲ့ကာ ကောင်းမြတ်ခြင်း မရှိခဲ့သည်ကို ခံစားမိလာလိမ့်မည်။ ဤသို့ မိမိကိုယ်ကို နားလည်ခြင်းသည် ပို၍ မှန်ကန် တိကျလာလိမ့်မည်၊ ပြီးလျှင် သင်သည် လက်တွေ့ လုပ်ဆောင်မှုတွင် ပို၍ နှိုင်းနှိုင်းချိန်ချိန်ဖြင့် ပါဝင်လာလိမ့်မည်။ အချို့သောလူများက “ကျွန်ုပ်သည် ယခင်က ဘယ်လိုကြောင့် မိုက်မဲလွန်းစွာ လုပ်ဆောင်ခဲ့မိသနည်း။ ထိုသို့သော ရူးနှမ်းသည့် အရာများကို ဘယ်လိုကြောင့် ပြောဆိုမိခဲ့သနည်း။ ကျွန်ုပ်သည် အဘယ်ကြောင့် ပုန်ကန်လွန်းခဲ့သနည်း။ ငါသည် အဘယ်ကြောင့် ပိုမို၍ မသိခဲ့သနည်း” ဟု မကြာခဏ ပြောဆိုသည်ကို ငါသည် ကြားခဲ့ရ၏။ ဤအရာများကို ပြောဆိုသော လူတစ်ယောက်အနေဖြင့် ၎င်းသည် အမှန်ပင် ပြောင်းလဲကာ ရင့်ကျက်ခဲ့ပြီ ဖြစ်ကြောင်း သက်သေပင် ဖြစ်သည်။ ထို့ကြောင့် သမ္မာတရားကို အချိန်တစ်ခုစာ လက်တွေ့ မလုပ်ဆောင်နိုင်ရုံမျှဖြင့် သင်သည် တစ်သက်တာလုံး ယင်းသို့ လုပ်ဆောင်နိုင်လိမ့်မည် မဟုတ်ဟု မဆိုလိုပေ။ ငါသည် ဤအချက်အားဖြင့် မည်သည်ကို ဆိုလိုသနည်း။ လူတစ်ယောက်သည် လှည့်ဖြားတတ်သည်၊ ဇွတ်တရွတ်နိုင်သည်၊ ခေါင်းမာသည် သို့မဟုတ် မာနထောင်လွှားသည်၊ ခဏတာပင် ပြောင်းလဲခြင်းမရှိ ဆိုစေကာမူ ထိုသူသည် လုံးဝ မပြောင်းလဲနိုင်ဟု အဓိပ္ပာယ်မသက်ရောက်ချေ။ စိတ်သဘောထား ပြောင်းလဲခြင်းသည် တစ်ခါတစ်ရံတွင် အချိန် လိုအပ်၏၊ တစ်ခါတစ်ရံတွင်မူ မှန်ကန်သော ပတ်ဝန်းကျင် သို့မဟုတ် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လိုအပ်လေသည်။ သို့ရာတွင် သင်က “ဤသည်မှာ ကျွန်ုပ်၏အရှိအတိုင်းပင် ဖြစ်သည်။ ကျွန်ုပ် လက်လျှော့သည်။ ကျွန်ုပ်သည် ဘာကိုမျှ ဂရုစိုက်တော့မည် မဟုတ်” ဟု ပြောချင်ပြောပေမည်။ ဤသည်မှာ အန္တရာယ် ရှိ၏။ သင့်ကို ဖယ်ရှားရှင်းလင်းနေသည်မှာ ဘုရားသခင် မဟုတ်ဘဲ သင်သည် သင့်ကိုယ်သင် ဖယ်ရှားရှင်းလင်းနေခြင်း ဖြစ်သည်။ သင်သည် သမ္မာတရား လိုက်စားခြင်း လမ်းကြောင်းကို မရွေးချယ်ဘဲ မိမိကိုယ်ကို အရှုံးပေးခြင်း လမ်းကြောင်းကိုသာ ရွေးချယ်ခြင်းဖြစ်သည်။ ဤသည်မှာ ဘုရားသခင်ကို သစ္စာဖောက်နေခြင်း ဖြစ်၏၊ ယင်းသို့ လုပ်ဆောင်ခြင်းဖြင့် သင်သည် ကယ်တင်ခြင်း ရရှိရန် အခွင့်အရေးကို ထာဝရ ဆုံးရှုံးရလိမ့်မည်။ လူများသည် သမ္မာတရားကို ရရှိချင်လျှင်၊ ၎င်းတို့၏ အသက် စိတ်သဘောထားကို ပြောင်းလဲချင်လျှင် ၎င်းတို့အနေဖြင့် ဘုရားသခင်၏ နှုတ်ကပတ်တော်များကို မကြာခဏ ဖတ်ရှုရမည်။ ၎င်းတို့၏ ဖောက်ပြန်ပျက်စီးသော စိတ်သဘောထားများ၊ ရည်ရွယ်ချက်များနှင့် မစင်ကြယ်မှုများ တဖြည်းဖြည်း ပြေလည်စေရန်အတွက် ၎င်းတို့သည် ဘုရားသခင်၏ နှုတ်ကပတ်တော်များအတွင်း၌ မိမိကိုယ်ကို ရှုထောင့် အမျိုးမျိုးဖြင့် အမြဲတမ်း စစ်ကြောကာ ဆင်ခြင်ကြည့်ရမည်။ ဤသည်မှာ လူများက ပူးပေါင်းလုပ်ဆောင်ရမည့် ပုံစံဖြစ်သည်၊ သို့သော် ဘုရားသခင်၏အမှုတော်ကိုလည်း လိုအပ်လေသည်။ ဘုရားသခင်သည် အမျိုးမျိုးသော ပတ်ဝန်းကျင်များကို စီစဉ်ပေး၏၊ ထို့နောက် သူ၏အချိန်အခါနှင့်အညီ သူ၏အမှုတော်ကို သင့်အတွင်း၌ လုပ်ဆောင်လေသည်။ အချက်တစ်ခုအနေဖြင့် ဆိုရသော် ဘုရားသခင်သည် သင်၏ဖောက်ပြန်ပျက်စီးသော စိတ်သဘောထားများကို ထုတ်ဖော်၍ သင့်အား နားလည်ခွင့်နှင့် ပြန်လည်သုံးသပ်ခွင့်ကို ပေးသည်။ နောက်တစ်ချက်အနေဖြင့် သန့်ရှင်းသောဝိညာဉ်တော်၏ လုပ်ဆောင်ချက်သည် သင်၏ အခြေအနေကို ပြုပြင်ပေးပြန်သည်။ ဖောက်ပြန်ပျက်စီးသော စိတ်သဘောထားတစ်ခု ဖြစ်စေ၊ စိတ်ဓာတ်ကျသော၊ အပျက်သဘောဆောင်သော စိတ်ခံစားမှုများ ဖြစ်စေ၊ ပြုပြင်ခြင်းနှင့် နောင်တရခြင်းဟူသော ဖြစ်စဉ်တစ်ခုမှာ အမြဲတမ်း ရှိနေသည်။ ဤဖြစ်စဉ်အတွင်း၌ သင်သည် ဘုရားသခင်ကို ဆုတောင်း၍ သမ္မာတရားကို ရှာဖွေလျှင် သင်၏ အပျက်သဘောဆောင်သော အခြေအနေမှာ ပြုပြင်ခံရလိမ့်မည်ဖြစ်ပြီး သင်၏တာဝန်ကိုလည်း ပုံမှန်အတိုင်း ထမ်းဆောင်နိုင်လာလိမ့်မည်။ အကယ်၍ သင်သည် နောင်တရရန် အခွင့်အရေးအချို့ကို ရခဲ့ပြီးသည့်နောက်မှာပင် မပြောင်းလဲဘဲ ထိုအစား သင်၏ အကျင့်စရိုက်ဟောင်းများကိုသာ စွဲမြဲနေလျှင် သင်၏ ဇွတ်တရွတ်နိုင်သော၊ ခေါင်းမာသော စိတ်သဘောထားကို ထိန်းသိမ်းထားသည်ဆိုလျှင် သင်သည် သမ္မာတရားကို လိုက်စားသူတစ်ယောက် မဟုတ်ချေ။ သမ္မာတရားကို မလိုက်စားသော လူများသည် အနှောင့်အယှက် ပေးတတ်ကြ၏၊ ပြီးလျှင် ၎င်းတို့သည် ကယ်တင်ခြင်းကိုလည်း မရရှိနိုင်ချေ။ သင်တို့ကိုယ်သင်တို့ အကဲဖြတ်ကြလော့၊ ဤကိစ္စရပ်များနှင့် ရင်ဆိုင်ရသည့်အခါ သင်သည် မည်မျှ ပြောင်းလဲနိုင်သနည်း။ သင်သည် အမှုကိစ္စများကို ပြောင်းလဲစေ၍ နောင်တရခြင်းလည်း ရှိခဲ့သလော။ အမှုကိစ္စများကို ပြောင်းလဲစေ၍ နောင်တရခြင်းလည်း ရှိခဲ့လျှင် ကယ်တင်ခြင်းကို ရရှိရန်အတွက် မျှော်လင့်ချက် ရှိလေသည်။ သို့သော် သင်သည် မည်သည့်အခါမျှ အပြောင်းအလဲတစ်ခု မလုပ်လျှင် မျှော်လင့်ချက်ဟူသည် ရှိလာလိမ့်မည် မဟုတ်ပေ။

လူအချို့သည် ၎င်းတို့၏ တာဝန်များကို မှန်ကန်စွာ မထမ်းဆောင်ပေ။ ၎င်းတို့သည် အစဉ်သဖြင့် ဝတ်ကျေတမ်းကျေလုပ်ကာ အနှောင့်အယှက်၊ အတားအဆီးများ ဖြစ်ပေါ်စေသည်။ နောက်ဆုံးတွင် ၎င်းတို့သည် အစားထိုးခံရသည်။ သို့သော် အသင်းတော်မှ မထုတ်ပယ်ခံရပေ။ ယင်းမှာ ၎င်းတို့ကို နောင်တရရန် အခွင့်အရေးပေးခြင်းဖြစ်သည်။ လူတိုင်းက ဖောက်ပြန်ပျက်စီးသော စိတ်သဘောထားရှိကြသည်။ လူတိုင်းတွင် နားဝေတိမ်တောင်ဖြစ်သော သို့မဟုတ် စိတ်ရှုပ်ထွေးသောအချိန်များ၊ ဝိညာဉ်ရင့်ကျက်မှု နည်းပါးသောအချိန်များ ရှိကြသည်။ သင့်အား အခွင့်အရေး ပေးရခြင်း၏ ရည်ရွယ်ချက်မှာ ဤအရာအားလုံးကို သင်ပြောင်းလဲနိုင်ရန်ဖြစ်သည်။ သင် မည်သို့ပြောင်းလဲနိုင်သနည်း။ သင်သည် သင်၏ ယခင်က အမှားများကို ဆင်ခြင်သုံးသပ်ပြီး သိမြင်လာရမည်။ ဆင်ခြေများမပေးနှင့်။ အယူအဆများ မဖြန့်နှင့်။ သင်သည် ဘုရားသခင်ကို နားလည်မှုလွဲပြီး အခြားသူများသည်လည်း သင်နှင့်အတူ ဘုရားသခင်ကို အနက်အဓိပ္ပာယ် ကောက်လွဲရန်အလို့ငှာ ဤအထင်လွဲမှုများကို အခြားလူများထံသို့ သာမန်ကာလျှံကာ လက်ဆင့်ကမ်းပေးလျှင် သင်သည် အယူအဆများရှိပြီး လူတိုင်းက သင်နှင့်အတူ အယူအဆများရှိရန်နှင့် သင်နှင့်အတူ ဘုရားသခင်အား ကျိုးကြောင်းပြပြောဆိုဖို့ ကြိုးစားရန်အလို့ငှာ ယင်းတို့ကို လည့်လှည်ဖြန့်ဝေပါက ဤသည်မှာ လူများကို အုံကြွလာစေရန် ပြုလုပ်ခြင်းမဟုတ်သလော။ ဤသည်မှာ ဘုရားသခင်ကို ဆန့်ကျင်ခြင်းမဟုတ်သလော။ ဘုရားသခင်ကို ဆန့်ကျင်ခြင်းမှ ကောင်းသည့်အရာတစ်စုံတစ်ခု ရှိလာနိုင်သလော။ သင်သည် ကယ်တင်ခြင်းခံရနိုင်သေးသလော။ ဘုရားသခင်သည် သင့်ကို ကယ်တင်လိမ့်မည်ဟု သင်မျှော်လင့်သည်။ သို့တိုင် သင်သည် သူ၏ အမှုကို လက်ခံရန် ငြင်းဆန်ပြီး သင်က ဘုရားသခင်ကို အာခံပြီး ဆန့်ကျင်သည်။ ထို့ကြောင့် ဘုရားသခင်က သင့်ကို ကယ်တင်ဦးမည်လော။ ဤမျှော်လင့်ချက်များကို မေ့ထားလိုက်လော့။ သင်သည် အမှားတစ်ခုကို လုပ်ဆောင်သောအခါ ဤအမှားတစ်ခုကြောင့် ဘုရားသခင်က သင့်ကို တာဝန်မခံခိုင်းသကဲ့သို့ သင့်ကို ဖယ်ရှားရှင်းလင်းခဲ့ခြင်း မရှိပေ။ ဘုရားအိမ်တော်က သင့်ကို အခွင့်အရေးတစ်ခုပေးပြီး သင့်ကို ဆက်လက်၍ တာဝန်ထမ်းဆောင်ရန်၊ နောင်တရရန် အခွင့်ပေးသည်။ ဤသည်မှာ ဘုရားသခင်က သင့်ကိုပေးသော အခွင့်အလမ်းဖြစ်သည်။ သင့်တွင် အသိတရားနှင့် အသိစိတ်ရှိလျှင် ဤအရာကို တန်ဖိုးထားသင့်သည်။ လူအချို့သည် တာဝန်များ ထမ်းဆောင်သောအခါ အစဉ်သဖြင့် ဝတ်ကျေတမ်းကျေပြုသည်။ ၎င်းတို့ လူစားထိုးခံရသည်။ အချို့မှာ ပြောင်းရွှေ့ခံရသည်။ ဤသည်မှာ ၎င်းတို့က ဖယ်ရှားရှင်းလင်းခြင်း ခံရသည်ဆိုသည့် အဓိပ္ပာယ်ဖြစ်သလော။ ယင်းမှာ ဘုရားသခင် ပြောခဲ့သည့်အရာ မဟုတ်ချေ။ သင့်တွင် အခွင့်အရေးရှိသေးသည်။ ဤသို့ဆိုလျှင် မည်သည့်အရာကို သင်လုပ်ဆောင်သင့်သနည်း။ သင်သည် သင့်ကိုယ်သင် ပြန်လည်သုံးသပ်သင့်ပြီး သိမြင်လာသင့်သည်။ စစ်မှန်သည့် နောင်တရသင့်သည်။ ဤသည်မှာ လမ်းကြောင်းဖြစ်သည်။ သို့သော် ယင်းမှာ လူအချို့လုပ်ဆောင်သည့်အရာမဟုတ်ပေ။ ၎င်းတို့က ပြန်လည်တိုက်ခိုက်သည်။ “ကျွန်ုပ်သည် မှား၍ပြောဆိုမိပြီး တစ်စုံတစ်ယောက်ကို စိတ်ဆိုးမိစေသောကြောင့် ဤတာဝန်ကို ထမ်းဆောင်ခွင့်မရပါ” ဟူ၍ စတင်ပြောဆိုသည်။ ၎င်းတို့သည် မိမိတို့၌ရှိသော ပြဿနာကို မရှာဖွေပေ။ ဆင်ခြင်သုံးသပ်ခြင်းမရှိပေ။ သမ္မာတရားကို မရှာဖွေပေ။ ဘုရားသခင်၏ အစီအစဉ်များနှင့် စီစဉ်ညွှန်ကြားမှုများကို ကျိုးနွံနာခံခြင်း မရှိသကဲ့သို့ ၎င်းတို့သည် အယူအဆများ ဖြန့်ဝေခြင်းအားဖြင့် ဘုရားသခင်ကို ဆန့်ကျင်ကြသည်။ ၎င်းတို့သည် စာတန်ဖြစ်မလာသလော။ စာတန်လုပ်ဆောင်သည့်အရာများကို သင်လုပ်ဆောင်သောအခါ သင်သည် ဘုရားသခင်၏ နောက်လိုက်တစ်ယောက် မဟုတ်တော့ပေ။ သင်သည် ဘုရားသခင်၏ ရန်သူတစ်ယောက် ဖြစ်လာပြီဖြစ်သည်။ ဘုရားသခင်သည် သူ၏ ရန်သူကို ကယ်တင်နိုင်သလော။ မကယ်တင်နိုင်ပေ။ ဘုရားသခင်သည် ဖောက်ပြန်ပျက်စီးသော စိတ်သဘောထားရှိသည့်လူများကို ကယ်တင်သည်။ တကယ့်လူများကို ကယ်တင်သည်။ နတ်ဆိုးများ၊ သူ၏ ရန်သူများကို မကယ်တင်ပေ။ သင်သည် ဘုရားသခင်ကို ဆန့်ကျင်လုပ်ဆောင်ကာ ဘုရားသခင်အား မကျေမနပ်ပြောဆိုပြီး၊ ဘုရားသခင်အား အနက်အဓိပ္ပာယ် ကောက်လွဲသောအခါ၊ ဘုရားသခင်အပေါ် ဝေဖန်အပြစ်တင်သောအခါ၊ ဘုရားသခင်နှင့်ပတ်သက်ပြီး အယူအဆများ ဖြန့်ဝေသောအခါတွင် သင်သည် ဘုရားသခင်အား အလုံးစုံ ဆန့်ကျင်သည်။ သင်သည် ဘုရားသခင်အား ဆန့်ကျင်ကန့်ကွက်နေခြင်း ဖြစ်သည်။ သင်သည် ဘုရားသခင်ကို ယုံကြည်သော်ငြား သူ့အား ဆန့်ကျင်ကန့်ကွက်ခြင်းလည်း ရှိလျှင် သင်သည် မည်သည့် နေရာ၌ ပါဝင်ဆောင်ရွက်နေခြင်း ဖြစ်သနည်း။ သင်သည် စာတန်၏နေရာတွင် ပါဝင်ဆောင်ရွက်နေခြင်း ဖြစ်သည်။ သင်တို့သည် ဤအရာမျိုးကို ယခင်က လုပ်ဆောင်မိခဲ့ကြသလော။ (လုပ်ခဲ့မိပါသည်။) ယင်းကို လုပ်ဆောင်မိပြီးနောက် မည်သို့ ခံစားခဲ့ရသနည်း။ (ကျွန်ုပ်၏စိတ်နှလုံးမှာ အမှောင်ကျခဲ့သည်။ ကျွန်ုပ်၏ အခြေအနေမှာလည်း ပို၍ ဆိုးလာခဲ့ပါသည်။) ယင်းသည် မှန်ကန်သောနည်းလမ်း မဟုတ်ချေ။ သင်တို့သည် ဤအဖြစ်ကို သိကြသော်လည်း လူအချို့မှာမူ သတိမူမိခြင်း မရှိပေ။ လူအချို့သည် သတိမူခြင်း ကင်းမဲ့ကြသည်မှာ အဘယ်ကြောင့်နည်း။ (၎င်းတို့တွင် စိတ်နှလုံးနှင့် ဝိညာဉ်ဟူ၍ မရှိကြပါ။) စိတ်နှလုံးနှင့် ဝိညာဉ် မရှိသော သူတို့သည် လူ့တိရစ္ဆာန်များကဲ့သို့သာ မဟုတ်လော။ အသိတရား သဘောပေါက်နားလည်ခြင်း မရှိသော လူများသည် ဘုရားသခင်ကို အစစ်အမှန် ယုံကြည်သူများ မဟုတ်ကြသည်မှာ သေချာ၏။ ၎င်းတို့သည် ဘုရားသခင်၏အိမ်တော်ကို စိမ့်ဝင်ကာ၊ ဘုရားသခင်၏ကောင်းချီးများမှ အမြတ်ထုတ်ရန် ကြိုးစားနေကြသည့် ဆိုးယုတ်သောလူများ ဖြစ်သည်။ စိတ်နှလုံးနှင့် ဝိညာဉ် ရှိသော မည်သူမဆိုသည် နားလည်သဘောပေါက်မှု ရှိသည်။ ၎င်းတို့သည် လူစားထိုးခြင်း သို့မဟုတ် ပြောင်းရွှေ့ခြင်းကို ခံကြရလျှင် မိမိကိုယ်ကို ပြန်လည်သုံးသပ်နိုင်ကြမည် ဖြစ်ပြီး မိမိကိုယ်မိမိလည်း သိလာကြလိမ့်မည်။ မည်သည့်နေရာတွင် ၎င်းတို့ မှားခဲ့သည်ကို မြင်ကြသည့်အခါ ၎င်းတို့သည် နောင်တရ၍ ပြောင်းလဲနိုင်ကြသည်။ ဤလူစားမျိုးအနေဖြင့် ကယ်တင်ခြင်းခံရရန် မျှော်လင့်ချက် ရှိသေးသည်။

မိမိ၏တာဝန်ကို ထမ်းဆောင်ခြင်းသည် လူတစ်ယောက်၏ အသက်တွင် အကြီးမားဆုံးနှင့် အဖိုးတန်ဆုံးအရာ ဖြစ်သည်။ လူတစ်ယောက်သည် သမ္မာတရားစည်းမျဉ်းများနှင့်အညီ ပြုမူလုပ်ဆောင်ရမည် ဖြစ်ပြီး မိမိအကျိုးအတွက် ဘယ်သောအခါမျှ မကြံစည်ရပေ။ အကြောင်းမှာ လူတစ်ယောက်သည် မိမိအကျိုးအတွက် ပို၍ ကြံစည်လေလေ၊ ၎င်း၏အသက် ကြီးထွားတိုးတက်မှုမှာ နှောင့်နှေးလေလေ ဖြစ်၍ဖြစ်သည်။ “ဘုရားသခင်၏ နေ့ရက်သည် မည်သည့် အချိန်တွင် ရောက်ရှိမည်နည်း။ ကျွန်ုပ်သည် ယခုအထိ လက်တွဲဖော်တစ်ယောက် ရှာမတွေ့သေးပါ။ မည်သည့် အချိန်တွင် ကျွန်ုပ် အိမ်ထောင်ပြုရမည်နည်း။ ကျွန်ုပ်၏ ကိုယ်ပိုင်ဘဝကို မည်သည့် အချိန်တွင် နေထိုင်ရမည်နည်း” ဟု လူအချို့က အမြဲ ကြံစည် စိတ်ကူးနေကြသည်။ လူတစ်ယောက်စီတိုင်းတွင် အသေးအဖွဲ ပူပန်မှုများစွာ ရှိကြသည်။ ၎င်းတို့သည် ဇာတိပကတိဆိုင်ရာ ကိုယ်စိတ်ချမ်းသာခြင်း ရှိကြသည့်အခါ ၎င်းတို့၏ အနာဂတ်ဘဝအတွက်၊ တက်လမ်းအတွက်၊ ကံတရားနှင့် ပန်းတိုင်အတွက် အစီအစဉ်များ စတင် ပြုလုပ်ကြ၏။ အကယ်၍ သင်သည် ဤအရာအားလုံးကို ရိပ်စားမိ၍ စွန့်လွှတ်နိုင်လျှင် သင်သည် ဘောင်ခတ်ခံရခြင်း သို့မဟုတ် ချုပ်ထိန်းခံရခြင်း မရှိဘဲ မိမိ၏တာဝန်ကို ကောင်းသည်ထက် ကောင်းအောင် ထမ်းဆောင်လိမ့်မည်။ ဥပမာအားဖြင့် သင်သည် သင်၏ ညီအစ်ကိုမောင်နှမများအတွက် အစားအသောက် ပြုလုပ်ရန် သို့မဟုတ် စာများ ပေးပို့ရန် စေခိုင်းခံရသည်ဆိုပါစို့၊ သင်သည် ဤရိုးရှင်းသော အလုပ်များကို မိမိ၏တာဝန်အဖြစ် ရှုမြင်ပြီး ယင်းတို့ကို အလေးအနက် သဘောထားနိုင်လျှင်၊ ယင်းတို့ကို သမ္မာတရား စည်းမျဉ်းများနှင့်အညီ ထမ်းဆောင်နိုင်လျှင် သင်သည် မိမိ၏ တာဝန်ကို ကောင်းသည်ထက် ကောင်းအောင် ထမ်းဆောင်နိုင်လိမ့်မည်။ ဤသည်မှာ သင်၏ တာဝန်ကို စံနှုန်းမီ ထမ်းဆောင်ခြင်း ဖြစ်သည်။ မိမိနေရာတွင် ခိုင်မာစွာ ရပ်တည်ခြင်းနှင့် မိမိတာဝန်ကို ထမ်းဆောင်ခြင်းသည် သွင်ပြင်လက္ခဏာတစ်ခု ဖြစ်၏။ နောက်ထပ် သွင်ပြင်လက္ခဏာတစ်ခုမှာ သင်သည် မိမိတာဝန်ကို မည်သို့ ထမ်းဆောင်မည်၊ မည်သည့် စည်းမျဉ်းများအား လိုက်နာမည် ဆိုသည်ကိုလည်း သိရမည်ဖြစ်သည်။ ဤအရာများကို နားလည် သဘောပေါက်သည့်အခါ သင်သည် သင်၏နေ့စဉ် အလုပ်များအပြင် သင့်အား တာဝန် ပေးအပ်သော အချိန်တွင် သို့မဟုတ် ယင်းတာဝန်ကို ထမ်းဆောင်ခြင်း လုပ်ငန်းစဉ် တစ်လျှောက်လုံးတွင် ဤ စည်းမျဉ်းများအား စောင့်ထိန်းလျှင် သင်သည် သတိပင်မထားမိဘဲ စိတ်အတွင်း ပြောင်းလဲခြင်းတစ်ခုကို ကြုံရလိမ့်မည်။ နေမကောင်း ဖြစ်သည့်အခါ ဆေးသောက်လိုက်သကဲ့သို့ ဖြစ်သည်။ လူအချို့က “ဆေးသောက်သည်မှာ နှစ်ရက်တိတိ ကြာပြီးသွားသည့်တိုင် ကျွန်ုပ်သည် ဘာကြောင့် ပို၍ မသက်သာသနည်း” ဟု ဆိုကြသည်။ အဘယ်ကြောင့် အလောတကြီး ဖြစ်ရသနည်း။ နာမကျန်းခြင်းသည် ရက်အနည်းငယ်အတွင်း ဖြစ်ပေါ်လာခဲ့သည် မဟုတ်၊ ရက်အနည်းငယ်ဖြင့်လည်း မပျောက်ကင်းနိုင်ချေ။ ယင်းသည် အချိန် လိုအပ်၏။ အချို့သောလူများက “ကျွန်ုပ်သည် အချိန်ကြာမြင့်စွာ သမ္မာတရားကို လက်တွေ့လုပ်ဆောင်လာခဲ့သည်၊ စည်းမျဉ်းနှင့်ညီသော ဟန်ပန်ဖြင့် ပြုမူဆောင်ရွက်ခဲ့ပါသည်။ ကျွန်ုပ်သည် ဘုရားသခင်၏ ကောင်းချီးများကို အဘယ်ကြောင့် မရရှိသေးသနည်း။ ကျွန်ုပ်ထံတွင် သန့်ရှင်းသော ဝိညာဉ်တော်ဖြင့် ပြည့်နေသည်ဟု အဘယ်ကြောင့် မခံစားရသနည်း” ဟူ၍ ဆိုကြသည်။ သင်သည် ဤအရာအတွက် ခံစားချက်များကို အားကိုး၍ မရနိုင်ပေ။ သို့ဖြစ်ရာ မည်သည့်အချိန်တွင် ဤပြောင်းလဲမှုများ ဖြစ်ပေါ်သည်ကို သင်သည် မည်သို့ သိမည်နည်း။ သင့်ထံတွင် တစ်စုံတစ်ခု ဖြစ်ပျက်ပြီးနောက် ကျိုးနွံနာခံရန် ပို၍ ပို၍ လွယ်ကူလာသည့် အချိန်တွင် သင် သိလိမ့်မည်။ အစပထမ၌ ကျိုးနွံနာခံရန် ကြိုးစားအားထုတ်မှု လို၏။ သင်သည် စောဒကတက်ကာ ခုခံချင်နေသောကြောင့် အမြဲပင် ရှာကြံအကြောင်းရှာခဲ့သည်၊ စေ့စေ့စပ်စပ် ကြည့်ရှုစစ်ဆေး၍ စိစစ်ခဲ့သည်၊ မိမိကိုယ်ကို ချုပ်ထိန်းခြင်းကိုလည်း ကျင့်သုံးခဲ့ရသည်။ သို့သော် ယခု သင်သည် မိမိကိုယ်ကို ချုပ်ထိန်းရန် မလိုချေ။ သင့်ထံတွင် တစ်စုံတစ်ခု ဖြစ်ပျက်သည့်အခါ သင်သည် ယင်းကို စေ့စေ့စပ်စပ် ကြည့်ရှုစစ်ဆေးခြင်း မရှိပေ။ သင့်ထံတွင် အချို့သော အယူအဆများ သို့မဟုတ် အကြံအစည်များ ရှိသည့်အခါ သင်သည် ယင်းတို့ကို ပပျောက်စေရန်၊ လက်လွှတ်ရန်အတွက် ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုသည်။ သင်သည် သင်၏ပြဿနာများကို ပို၍ မြန်ဆန်စွာ လွယ်ကူစွာဖြင့် ဖြေရှင်းသည်။ ဤသည်မှာ သင်သည် သမ္မာတရားကို နားလည်၍ ပြောင်းလဲခဲ့ပြီဆိုသည်ကို သက်သေပြ၏။ ကနဦးတွင် ဤအရာသည် အပြုအမူ ပြောင်းလဲမှုတစ်ခု ဖြစ်သော်လည်း အသက်နှင့် စိတ်သဘောထားတွင် ပြောင်းလဲမှုတစ်ခု တဖြည်းဖြည်း ဖြစ်လာလေသည်။ ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို နာခံရန် ပို၍ ပို၍ လွယ်ကူလာသည်။ ထို့အပြင် သင်၏ ရည်မှန်းချက်များ၊ အကြံအစည်များနှင့် အစီအစဉ်များမှာ နည်းသည်ထက် နည်းလာပြီး တဖြည်းဖြည်း လျော့ပါးလာသည်။ သို့ရာတွင် ယင်းတို့သည် မလျော့ပါးဘဲ တိုးလာလျှင် ပြဿနာ ရှိလေပြီ။ ဤအဖြစ်မှာ သင်သည် ဤကာလတစ်လျှောက်လုံး သမ္မာတရားကို လိုက်စားနေခဲ့ခြင်း မဟုတ်ဘဲ ကြိုးစား လုပ်ဆောင်နေခြင်းမျှသာ ဖြစ်ကြောင်း သက်သေပြ၏။ သမ္မာတရားကို မလိုက်စားသော သူတို့က ၎င်းတို့အနေဖြင့် ပို၍ ကြိုးစားအားထုတ်လေလေ၊ ကောင်းမှု ပိုရလေလေ ဖြစ်ပြီး အနာဂတ်တွင် ၎င်းတို့ ရရှိမည့် သရဖူမှာလည်း ပို၍ ကြီးမားလိမ့်မည်ဟု ထင်ကြသည်။ ၎င်းတို့သည် အမှတ်တမဲ့ဖြင့် ပေါလု၏ လမ်းကို လျှောက်ကြသည်။ သမ္မာတရားကို မလိုက်စားသော သူတို့သည် ၎င်းတို့၏ ဦးခေါင်းထက်မှ သရဖူအရွယ်အစား သို့မဟုတ် ရောင်ခြည်စက်ဝန်း၏ အရွယ်အစားအတွက် အမြဲတစေ စိုးရိမ်ပူပန်ကြ၏။ ဤအရာများအား အစဉ် အာရုံစိုက်နေခြင်းသည် အလျင်အမြန် အောင်မြင်မှုနှင့် လက်ငင်း အကျိုးကျေးဇူးများအတွက် လိုအင်ဆန္ဒတစ်ခုကို ဖြစ်စေသည်။ ၎င်းတို့သည် အမြဲပင် ပို၍ ကြိုးစားအားထုတ်ချင်ကြသည်။ ၎င်းတို့အနေဖြင့် ပို၍ ကြိုးစားလုပ်ဆောင်လေလေ၊ ကောင်းချီးများကို ပို၍ ရရှိလေလေ ဖြစ်မည်၊ ကြီးမားသော အားထုတ်မှုသည် ကြီးမားသော ကောင်းချီးများကို ယူဆောင်လာလိမ့်မည်၊ တာဝန်ကြီးတစ်ခုကို ထမ်းဆောင်ခြင်းကြောင့် များပြားသော ကောင်းမှုများနှင့် ဆုလာဘ်များ စုဆောင်းမိလိမ့်မည်ဟု ထင်နေကြသည်။ ဤသည်မှာ ၎င်းတို့ အမြဲ အာရုံစိုက်နေသော အရာ ဖြစ်လျှင် ၎င်းတို့သည် မိမိတို့၏တာဝန်ကို ကောင်းစွာ ထမ်းဆောင်နိုင်သလော။ သမ္မာတရားကို လက်မခံသော သူတို့သည် ၎င်းတို့၏တာဝန်ကို မထမ်းဆောင်နိုင်ပေ။

သမ္မာတရား လိုက်စားခြင်းအားဖြင့် အသက် ကြီးထွားတိုးတက်မှု ရရှိခြင်းကို ညွှန်ပြသောအရာများ ရှိကြသည်။ သင်သည် ယင်းကို သင်၏စိတ်နှလုံးတွင်လည်း ခံစားမိနိုင်သည်။ ပြုပြင်ခြင်း ခံရခြင်းကို အချိန်တစ်ခုတာတွေ့ကြုံပြီးသည့်နောက် လူများ၏ အတွေးများနှင့် အမြင်ရှုထောင့်များမှာ ပြောင်းလဲမှုအချို့ကို ကြုံရသည်။ ဥပမာအားဖြင့် သင်က “ကျွန်ုပ်သည် တစ်ကိုယ်ရေ အရှုံးနှင့် အမြတ်ကို ဂရုမစိုက်တော့ပါ။ ဘုရားသခင်က ဆုလာဘ်များ ပေးသည်ဖြစ်စေ မပေးသည်ဖြစ်စေ ယခုအခါ အရေးကြီးသည်ဟု မထင်ရပါ။ အဆုံးသတ်တွင် ကျွန်ုပ်သည် ကောင်းချီးများ ရမရ ဆိုသည်မှာလည်း များစွာ အရေးပါသည့်ပုံမရှိပါ။ ဤပူပန်မှုများသည် ကျွန်ုပ်၏ စိတ်နှလုံးတွင် နေရာမရှိတော့ပါ။ ယခုအချိန်တွင် ဘုရားသခင်က ကျွန်ုပ်အား ကောင်းချီး ပေးမည် မဟုတ်၊ ကျွန်ုပ်အား စစ်ဆေးချင်သည်၊ ကျွန်ုပ်အား ခံစားခွင့် တစ်စုံတစ်ရာ ပိတ်ပင်ချင်သည်ဟု ဆိုလျှင် ကျွန်ုပ်သည် ကျိုးနွံနာခံနိုင်မည် ထင်ရပါသည်။ ကျွန်ုပ်၏ စိတ်နှလုံးတွင် ဝမ်းနည်းခြင်း အနည်းငယ် ရှိမည် ဖြစ်သော်လည်း ကျိုးနွံနာခံခြင်း အနည်းငယ်လည်း ရှိပါလိမ့်မည်” ဟု ပြောနိုင်ပေသည်။ ဤအရာသည် မည်သည်ကို သက်သေပြသနည်း။ သင်သည် ယခုအခါ ဘုရားသခင်ကို ကြောက်ရွံ့သော စိတ်နှလုံး အနည်းငယ် ရှိလေပြီ၊ သင်သည် သင်၏ ဖောက်ပြန်ပျက်စီးသော စိတ်သဘောထားကို အတော်များများ ဖယ်ရှားခဲ့ပြီ၊ သင်သည် အမှန်တကယ် ပြောင်းလဲခဲ့လေပြီဟူ၍ သက်သေပြသည်။ ဥပမာအားဖြင့် ဟိုယခင်က အနည်းငယ် ခွန်အား စိုက်ထုတ်ရန်လိုအပ်သော တာဝန်တစ်ခုကို ထမ်းဆောင်ရန် သင့်အား ရွေးချယ်ခဲ့လျှင် သင်သည် ယင်းအတွက် တစ်ညနှစ်ညမျှ ငိုကောင်း ငိုခဲ့မိမည်။ သို့သော် ယခု သင်သည် မျက်ရည်အနည်းငယ်မျှ ကျပြီးသည်နှင့် ကျိုးနွံနာခံနိုင်၏။ နာခံရန် ပို၍ လွယ်ကူလာခဲ့ပြီ ဖြစ်ကာ သင်သည် ဆင်းရဲဒုက္ခကို မကြောက်ရွံ့တော့ချေ။ ဤ ကျိုးနွံနာခံခြင်းသည် မည်သို့ ဖြစ်ပေါ်ခဲ့သနည်း။ ယင်းသည် ဘုရားသခင်နှင့် ပုံမှန် ဆက်ဆံရေးတစ်ခု ထူထောင်ခြင်း၊ ဘုရားသခင်၏ ပြုပြင်ခြင်းကို တဖြည်းဖြည်း လက်ခံခြင်းအပြင် သူ၏ စီစဉ်ညွှန်ကြားမှုများနှင့် အစီအစဉ်များကို လက်ခံခြင်းတို့မှ ဖြစ်ပေါ်လာခဲ့သည်။ ဤအကျိုးရလဒ်ကို ရရှိပြီးနောက် သင်၏ စိတ်ခံစားချက်များအရ ဖြစ်သော လိုအင်ဆန္ဒများ၊ အစီအစဉ်များ၊ ရည်ရွယ်ချက်များနှင့် ရည်မှန်းချက်များသည် သိသာထင်ရှားခြင်း လျော့ကျလာ၏၊ သင်သည် တစ်ကိုယ်ရေ အရှုံးနှင့် အမြတ်တို့ကိုလည်း ထည့်စဉ်းစားခြင်း မရှိတော့ချေ။ ဟိုယခင်က သင်သည် ဤအရာများကို သင်၏ ဒုတိယ၊ တတိယ သို့မဟုတ် စတုတ္ထ ဦးစားပေးများအဖြစ် သတ်မှတ်ခဲ့သော်လည်း ယင်းတို့မှာ အရေးမကြီးတော့ပေ။ သင်သည် ယင်းတို့ကို တစ်ခုတလေမျှ ထည့်သွင်း မစဉ်းစားချေ။ ဘုရားသခင်၏ အလိုတော်ကို ကျိုးနွံနာခံမည်ဟူသော သင်၏ဆန္ဒသည် ပို၍ ပြင်းပြလာခဲ့လေပြီ၊ ပြီးလျှင် သင်သည် တဖြည်းဖြည်းဖြင့် “ဘုရားသခင်က ကျွန်ုပ်အား မည်သည့်အရာကို ပေးအပ်သည်ဖြစ်စေ၊ မည်သည့်အရာကို နုတ်သိမ်းချင်သည်ဖြစ်စေ ကျွန်ုပ်အနေဖြင့် အဆင်ပြေပါသည်” ဟူ၍ အနှစ်မဲ့သော စကားများမဟုတ်သည့် ဤစကားများကို ပြောဆိုနိုင်လေသည်။ ယောဘက “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” ဟု ဆိုခဲ့သည့်အတိုင်း သင်သည်လည်း ယခု ထိုနည်းတူ ပြောနိုင်၏။ သို့သော် သင့်ထံတွင် ယောဘ၏ ဝိညာဉ်ရင့်ကျက်မှု ရှိသလော။ (မရှိပါ။) ဘုရားသခင်က ယောဘအား စမ်းသပ်ခဲ့သကဲ့သို့ သင့်အား စမ်းသပ်ရန်အတွက် သင်သည် ဘုရားသခင်ထံ ဆုတောင်းဝံ့သလော။ သင်သည် ဆုတောင်းဝံ့မည် မဟုတ်။ သင့်ထံတွင် ယင်းအတွက် ယုံကြည်ခြင်း သို့မဟုတ် ဝိညာဉ်ရင့်သန်မှု မရှိချေ။ ယောဘသည် တစ်ကိုယ်လုံး အနာများ ပေါက်၍ ၎င်း၏အနာများအား အိုးခြမ်းပဲ့တစ်ခုဖြင့် ခြစ်ချနေသည်ကို သင့်အနေဖြင့် စိတ်ကူးကြည့်သည့်အခါ သင်သည် စိုးရိမ် ကြောက်လန့်ပေမည်။ “မည်မျှ နာကျင်ခဲ့ရမည်နည်း။ ငါ့ထံတွင် ယင်းသို့ လုံးဝ မဖြစ်စေဖို့ ငါမျှော်လင့်သည်။ ငါသည် ကြံ့ကြံ့ခံနိုင်လိမ့်မည် မဟုတ်။ ငါ့ထံတွင် ထိုသို့သော ယုံကြည်ခြင်းမျိုး မရှိပေ” ဟူ၍ မိမိဘာသာ စဉ်းစားနေမိမည်။ ဤသို့ပင် မဟုတ်လော။ ထို့ကြောင့် သင့်အနေဖြင့် ဆုံးခန်းတိုင်အောင် လုပ်ရန် ယုံကြည်ခြင်း မရှိသော အရာကို မလုပ်ဆောင်နှင့်။ အကျိုး ရလဒ်များအတွက် စိတ်မရှည်ခြင်း မဖြစ်နှင့်၊ သင့်ထံတွင် ဝိညာဉ်ရင့်ကျက်မှု ရှိသည်ဟု မထင်နှင့်။ သင်၏ ခြေထောက်တို့သည် သင့်အား တည်ငြိမ်သော ခြေလှမ်းများဖြင့် ပို့ဆောင်စေလော့၊ အမှုကိစ္စများကို သဘာဝအလျောက် ဆက် ဖြစ်နေခွင့် ပေးတတ်ရန် သင်ယူလော့၊ သင်၏ အတွေ့အကြုံကိုလည်း နည်းနည်းချင်း ပို၍ ကြီးမားအောင်လုပ်လော့။ သင်သည် သမ္မာတရားကို အမှန်တကယ် နားလည်သောအခါ သင်၏အတွင်းတွင် ရှိသည့် ဖောက်ပြန်ပျက်စီးသော အရာများကို ရှင်းလင်းစွာ သိမြင်နိုင်လိမ့်မည်။ ပြီးလျှင် သင်၏ တစ်ကိုယ်ရေ အတွေးများ၊ အကြံအစည်များ၊ အစီအစဉ်များနှင့် ရည်ရွယ်ချက်များကိုလည်း သင်သည် လွယ်လွယ်ကူကူ စွန့်လွှတ်မိလိမ့်မည်။ ဘုရားသခင်နှင့် သင်၏ ဆက်ဆံရေးမှာ ပို၍ ပို၍ ပုံမှန်ဖြစ်လာလိမ့်မည်။ ဘုရားသခင်နှင့် သင်၏ဆက်ဆံရေး ပုံမှန်ဖြစ်ခြင်းသည် သင့်အနေဖြင့် ဘုရားသခင်ကို ကျိုးနွံနာခံခြင်း ရရှိရန် သမ္မာတရားအား လက်တွေ့လုပ်ဆောင်နိုင်ခြင်း ရှိမရှိအပေါ် အဓိကအားဖြင့် မူတည်သည်။ ကျိုးနွံနာခံခြင်းနှင့်ပတ်သက်၍မူ ယင်းသည် စေ့စေ့စပ်စပ် ကြည့်ရှုစစ်ဆေးခြင်း သို့မဟုတ် ကတ်တီးကတ်ဖဲ့ ပြောဆိုခြင်း တစ်ခုမျှ မပါရှိဘဲ တိုက်ရိုက်ဖြစ်ပြီး အကြွင်းမဲ့ နာခံခြင်း၊ လက်ခံခြင်းနှင့် လက်တွေ့လုပ်ဆောင်ခြင်းတို့ကို ဆိုလိုသည်။ စေ့စေ့စပ်စပ် ကြည့်ရှုစစ်ဆေးခြင်းသည် နာခံခြင်း မဟုတ်ပေ။ ထို့ပြင် ကတ်တီးကတ်ဖဲ့ ပြောဆိုခြင်းသည်လည်း မည်သို့ရှိသနည်း။ ပို၍ပင် မဟုတ်သေးချေ။ “ဘုရားသခင်က ကျွန်ုပ်အား ဤ နည်းအတိုင်း လုပ်ဆောင်စေချင်သည်။ သို့သော် ကျွန်ုပ်သည် မည်သို့ပင်ဖြစ်စေ မိမိကိုယ်ပိုင် နည်းလမ်းဖြင့် လုပ်ဆောင်မည်” ဟု သင်က ဆိုလျှင် ယင်းသည် ကောင်းသလော။ (မကောင်းပါ။) မကောင်းသည်ထက် ပို၍ပင် ဆိုးဝါးလေသည်။ ယင်းသည် ကျိုးနွံနာခံခြင်း မဟုတ်ပေ။ သင်သည် ကျိုးနွံနာခံခြင်း၏ လက်တွေ့ကျသော သရုပ်သကန်များကို သိရမည်။ အကယ်၍ ယင်းတို့ကို မရရှိနိုင်လျှင် သင်သည် ဘုရားသခင်ကို ကျိုးနွံနာခံသော လူတစ်ယောက် ဖြစ်သည်ဟု မပြောလေနှင့်။ ယင်းအစား သင် ရရှိထားသော အဆင့်အတန်းနှင့်အညီ ပြောဆိုလော့၊ ဓမ္မဓိဋ္ဌာန်ကျသော အချက်များကို ပြောဆိုလော့။ ချဲ့ကား၍ မပြောနှင့်၊ အမှန်ပင် မလိမ်ညာနှင့်။ သင်သည် တစ်စုံတစ်ခုကို နားလည်သဘောပေါက်နိုင်ခြင်း မရှိလျှင် သင့်အနေဖြင့် ယင်းအား နားမလည်ကြောင်းကို ရှင်းရှင်းသာ ဖော်ပြလော့၊ ထို့နောက် ယင်းကို သဘောပေါက်နားလည်ရန် သမ္မာတရားကို ရှာဖွေလော့။ ယင်းအကြောင်းကို နောင်မှ ပြောဆိုရန်အတွက် သင့်ထံတွင် အမြဲပင် အချိန်ရှိနေဦးမည်။ လူအချို့သည် ဤအရာကို သိသာထင်ရှားစွာ မစွမ်းဆောင်နိုင်ကြဘဲ ၎င်းတို့အနေဖြင့် ဘုရားသခင်ကို ကျိုးနွံနာခံသည်ဟု အခိုင်အမာ ဆိုကြရင်း ကြီးကြီးကျယ်ကျယ် ပြောနေဆဲ ဖြစ်သည်။ ဤသည်မှာ မာနထောင်လွှားခြင်းနှင့် မလျော်ကန်ခြင်း မဟုတ်လော။ ဤသည်မှာ သမ္မာတရားကို မလိုက်စားသော၊ သမ္မာတရားကို နားမလည်သော သူတို့က နှစ်သက်စွာ ပြောကြသည့် အရာတစ်ခု ဖြစ်သည်။ ထိုသူတို့သည် တစ်စုံတစ်ယောက်က ၎င်း၏ တာဝန်ကို ထမ်းဆောင်ရန်အတွက် ၎င်း၏မိသားစုနှင့် အလုပ်အား စွန့်လွှတ်သွားသည်ကို မြင်ကြသည့်အခါ “ဘုရားသခင်အား ထိုလူ မည်မျှ ချစ်ခင်ပုံကို ကြည့်စမ်း” ဟု ဆိုကြသည်။ ဤသည်တို့မှာ ဉာဏ်မရှိသူ တစ်ယောက်၏ စကားများ ဖြစ်သည်၊ ယင်းတို့တွင် သမ္မာတရားကို သိနားလည်ခြင်း တစ်ခုမျှ မပါရှိချေ။ သင်တို့သည် ဘုရားသခင်ကို ကျိုးနွံနာခံ၍ ချစ်သော လူတစ်ယောက် ဖြစ်သည်ဟု ယခု ကြေညာဝံ့ကြသလော။ (မကြေညာဝံ့ပါ။) သင်သည် မိမိကိုယ်မိမိနှင့်ပတ်သက်၍ အသိစိတ် အနည်းငယ် ရှိပေသည်။ မာနထောင်လွှားသော၊ ကျိုးကြောင်းဆီလျော်မှု မရှိသော ထိုဉာဏ်မရှိသူများမှာမူ ၎င်းတို့သည် ဘုရားသခင်ကို ချစ်ခင်၍ ကျိုးနွံနာခံသည်ဟု အမြဲ ပြောဆိုနေကြ၏။ ပြီးလျှင် ၎င်းတို့သည် စွန့်လွှတ်မှု အနည်းငယ်ကလေးကိုပင် ပြုလုပ်သည်ဖြစ်စေ၊ အသေးစား ဆင်းရဲဒုက္ခအချို့ကို ကြံ့ကြံ့ခံသည့်အခါတွင် ဖြစ်စေ “ဘုရားသခင်သည် ငါ့အား ဆုလာဘ် ပေးခဲ့သလော။ ငါ့မိသားစု ကောင်းချီးပေးခြင်း ခံခဲ့ရသလော။ ငါ့သားသမီးများသည် ၎င်းတို့ ဆန္ဒရှိသော ကောလိပ်ကို ဝင်ခွင့်ရကြမည်လော။ ငါ့အမျိုးသားအတွက် ရာထူးတိုးရန်နှင့် လစာတိုးရန် မျှော်လင့်ချက် ရှိသလော။ ငါသည် ဤ ပြီးခဲ့သော နှစ်နှစ်လုံးလုံး ထမ်းဆောင်ခဲ့သည့် တာဝန်များမှ တစ်စုံတစ်ခု ရရှိထားပြီလော။ ငါသည် ကောင်းချီးပေးခြင်း ခံခဲ့ရပြီလော။ ငါသည် သရဖူတစ်ခု ရရှိမည်လော” ဟု စဉ်းစားကြသည်။ ဤ အရာများအတွက် အမြဲ ကြံဖန် ကြိုးစားနေကြခြင်းပင်၊ ဤသည်မှာ သမ္မာတရားကို လိုက်စားမှု၏ သရုပ်သကန်တစ်ခု ဟုတ်သလော။ (မဟုတ်ပါ။) သို့ဆိုလျှင် သမ္မာတရား လိုက်စားမှုအပေါ် သင်တို့၏ သိနားလည်ခြင်းမှာ အဘယ်နည်း။ (သမ္မာတရားကို လိုက်စားရန်အတွက် ကျွန်ုပ်တို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို သိရှိ လက်ခံရမည်၊ ကျွန်ုပ်တို့၏ စိတ်သဘောထားများတွင် ပြောင်းလဲမှုကို လိုက်စားရမည်၊ စစ်မှန်သော လူတစ်ယောက်ကဲ့သို့ နေထိုင်ကြရမည်။) အမှန်အားဖြင့် သင်တို့သည် အခြားမည်သည်ကိုမျှ အကဲဖြတ်ရန် မလိုအပ်ပေ၊ ပြီးလျှင် အလွန် ခက်ခဲရှုပ်ထွေးရန်လည်း မလိုချေ။ သင်၏တာဝန်ကို ထမ်းဆောင်ခြင်း လမ်းကြောင်းတွင် သင်သည် ကျိုးနွံနာခံခြင်းနှင့် သစ္စာစောင့်ခြင်း တစ်ခုတလေ ရှိခဲ့သလော၊ သင်သည် မိမိ၏စိတ်နှလုံးအကြွင်းမဲ့၊ အစွမ်းသတ္တိရှိသမျှဖြင့် လုပ်ဆောင်ခဲ့သလော၊ သင်သည် သမ္မာတရား စည်းမျဉ်းများနှင့်အညီ ပြုမူခဲ့သလော ဆိုသည်တို့ကိုသာ သတိပြု လေ့လာလော့။ သင်သည် သမ္မာတရားအား လိုက်စားသော လူတစ်ယောက် ဖြစ်မဖြစ်ကို ဤစံနှုန်းများက သိသာထင်ရှားစွာ အဆုံးအဖြတ် ပေးနိုင်သည်။ တစ်စုံတစ်ယောက်သည် မိမိ၏တာဝန် ထမ်းဆောင်ခြင်းတွင် များစွာ အားထုတ်သော်လည်း သမ္မာတရားအား လက်တွေ့ လုပ်ဆောင်ခြင်းကို ခုခံ၍ သဘောမကျ ဖြစ်လျှင် ထိုသူသည် သမ္မာတရားကို လိုက်စားသော လူတစ်ယောက် မဟုတ်ချေ။ လူအချို့သည် အသင်းတော်အတွက် ၎င်းတို့ ပြုလုပ်သော အရာများအားလုံးကို လည်းကောင်း၊ ဘုရားသခင်၏ အိမ်တော်အတွက် ၎င်းတို့၏ ကူညီထောက်ပံ့မှုများမှာ မည်သို့ ကောင်းမွန်ခဲ့သည်ကို လည်းကောင်း အမြဲတစေ ပြောဆိုနေကြသည်။ ဘုရားသခင်ကို နှစ်ကာလအရေအတွက် အတန်အသင့် ယုံကြည်လာပြီးသည့်နောက်၌ပင် ၎င်းတို့သည် ဤ အရာများအကြောင်းကို ပြောဆိုကြသေး၏၊ ဤသည်မှာ သမ္မာတရားကို လိုက်စားသူတစ်ယောက် ဟုတ်သလော။ (မဟုတ်ပါ။) ဤသို့သော လူများသည် သနားစရာ ကောင်းလှ၏။ ၎င်းတို့၏ ဝိညာဉ်ရင့်ကျက်မှုများမှာ အလွန် သေးငယ်ပြီး ယင်းတို့သည် လုံးဝ ကြီးထွားတိုးတက်ခြင်း မရှိကြပေ။ ၎င်းတို့တွင် အသက်ဟူသည်လည်း မရှိချေ။ အသက်ဟူ၍ မရှိကြသော လူများသည် အဘယ်ကြောင့် အလွန်အမင်း အားထုတ်ကြိုးပမ်းဆဲ ဖြစ်သနည်း။ (ကောင်းချီးများ ရရှိရန် ဖြစ်ပါသည်။) မှန်သည်။ ၎င်းတို့၏ ကိုယ်ပိုင် ရည်မှန်းချက်များနှင့် လိုအင်ဆန္ဒများက ၎င်းတို့ကို စီမံညွှန်ကြားခြင်း ဖြစ်သည်။ ၎င်းတို့သည် သမ္မာတရားကို မလိုက်စားလျှင် ဤ အရာများကို လုံးဝ လက်မလွှတ်နိုင်ပေ။ ၎င်းတို့သည် တရားပွဲများကို တက်ရောက်၍၊ စုဝေးပွဲများတွင် အခြားသူများက သမ္မာတရားအကြောင်း မိတ်သဟာယ ပြုသည်ကိုလည်း နားထောင်သည်ကို သင် မြင်ပေမည်။ သို့ဖြစ်ရာ ၎င်းတို့သည် အဘယ်ကြောင့် နားမလည်နိုင်ကြသနည်း။ ၎င်းတို့က “ငါသည် အလုပ်လုပ်သည့်အခါ ကြားနာခြင်း၊ ဖတ်ရှုခြင်း၊ မှတ်သားခြင်းနှင့် ပြောဆိုခြင်းတို့ကို မည်သို့ ပို၍ ပြုလုပ်နိုင်သနည်း။ ထိုအခါ ငါသည် ကောင်းမှုများကို လုပ်ဆောင်မိပြီးဖြစ်ကာ ဘုရားသခင်၏ အောက်မေ့အမှတ်ရခြင်းကိုလည်း ခံရနိုင်သည်။ ထို့အပြင် ကောင်းချီးများကိုလည်း ရရှိနိုင်သည်” ဟူ၍ မိမိတို့ဘာသာ နေ့စဉ်ရက်ဆက် တွေးတောကြ၏။ နောက်ဆုံး၌ ကောင်းချီးများ ရရှိရန်အတွက် လုပ်ဆောင်ကြခြင်းသာ ဖြစ်သည်။ ထို့ပြင် ကောင်းချီးများ ရရှိခြင်းသည် တရားမျှတလိမ့်မည်ဟု ဤလူက ယုံကြည်လေသည်။ သမ္မာတရားကို လိုက်စားသော လူတစ်ယောက်သည် သမ္မာတရားကို နားလည်၍ ရရှိသည့်အခါ၊ ထိုလူသည် ကောင်းချီးများနောက်သို့ မလိုက်တော့ချေ။ ယင်းသို့ လုပ်ဆောင်ခြင်းသည် မသင့်တော် မလျော်ကန်ဟု ယုံကြည်လေသည်။ သင်၏ ဖောက်ပြန်ပျက်စီးသော စိတ်သဘောထားမှာ လုံးဝ မပြောင်းလဲသေးဘဲ၊ ဘုရားသခင်ကိုလည်း သင်သည် မည်သည့် ကျိုးနွံနာခံခြင်းမျှ မရှိလျှင် သင့်အနေဖြင့် မည်သည့် ကောင်းချီးများကို ရရှိနိုင်သနည်း။ မည်သူက သင့်ကို ကောင်းချီးများ ပေးလိမ့်မည်နည်း။ ကောင်းချီးများသည် မည်သို့ ဖြစ်ပေါ်ကြသနည်း။ (ဘုရားသခင်က ပေးအပ်ပါသည်။) ဘုရားသခင်က သင့်အား ကောင်းချီးများ မပေးလျှင်မူ သင်သည် သူ့ထံမှ မိမိဘာသာ လုယူနိုင်သလော။ (မလုယူနိုင်ပါ။) လူအချို့သည် ယင်းတို့ကို ဇွတ်အတင်းပင် ရယူချင်ကြ၏၊ ဤသည်မှာ ရူးနှမ်းခြင်း မဟုတ်လော။ လူအများစုက ၎င်းတို့မှာ အတော်ပင် ကျွမ်းကျင်လိမ္မာသည်ဟု ယုံကြည်ကြသည်၊ သို့သော် ၎င်းတို့၏ တာဝန်များအား ထမ်းဆောင်ရာတွင် သမ္မာတရားကို ပို၍ ရှာဖွေရန်နှင့် စည်းမျဉ်းများနှင့်အညီ ပြုမူလုပ်ဆောင်ရန်ကိုမူ ဆန္ဒမရှိကြချေ။ ၎င်းတို့သည် ဘုရားသခင်၏ ကောင်းချီးများကို ဤပုံစံဖြင့် မည်သို့ ရရှိနိုင်မည်နည်း။ ၎င်းတို့သည် လည်ဖန်များသည့်လှည်းဘီး ချေးသင့်လေပြီတကား။

၂၀၁၈ ခုနှစ်၊ သြဂုတ်လ ၂၈ ရက်


ဘုရားသခင်အပေါ် လူသားထားရှိသင့်သည့် သဘောထား

တစ်စုံတစ်ဦးက ဘုရားသခင်ကို စစ်မှန်သည့် ယုံကြည်ခြင်းဖြင့် ယုံကြည်သလောဟူသည်ကို မြင်ရန် အရေးအကြီးဆုံးသောအရာမှာ ဘုရားသခင်အပေါ် ၎င်းတို့၏ သဘောထားကို လေ့လာရန် ဖြစ်သည်။ ၎င်းတို့သည် ဘုရားသခင်အပေါ် ကြောက်ရွံ့ပြီး ကျိုးနွံနာခံသော စိတ်နှလုံးဖြင့် ဘုရားသခင်ကို ဆက်ဆံလျှင် ဘုရားသခင်၌ စစ်မှန်သော ယုံကြည်ခြင်း ရှိကြသည်။ သို့သော် ၎င်းတို့တွင် ဘုရားသခင်အပေါ် ကြောက်ရွံ့ခြင်း သို့မဟုတ် ကျိုးနွံနာခံခြင်း မရှိလျှင် ၎င်းတို့တွင် စစ်မှန်သော ယုံကြည်ခြင်း မရှိပေ။ လူတို့သည် ဘုရားသခင်အပေါ် မည်သည့် သဘောထားမျိုး ရှိသင့်သနည်း။ ၎င်းတို့သည် သူ့ကို ကြောက်ရွံ့ကာ ကျိုးနွံနာခံသင့်သည်။ ဘုရားသခင်ကို ကြောက်ရွံ့နိုင်သော သူတို့သည် သမ္မာတရားကို ရှာဖွေကာ လက်ခံနိုင်စွမ်းရှိကြသည်။ ဘုရားသခင်ကို ကျိုးနွံနာခံနိုင်သောသူတို့သည် ဘုရားသခင်၏ ရည်ရွယ်ချက်များအတွက် အလေးထားမှု ပြနိုင်စွမ်း ရှိကြသည်။ ၎င်းတို့ လုပ်ဆောင်သမျှတိုင်းတွင် ဘုရားသခင်ကို စိတ်ကျေနပ်စေရန် ကြိုးပမ်းကြသည်။ သမ္မာတရားကို လိုက်စားသောသူ မည်သူမဆိုသည် ဤအရည်အသွေးနှစ်ခု ပိုင်ဆိုင်ကြသည်။ ဘုရားသခင်ကို ကြောက်ရွံ့သော စိတ်နှလုံး သို့မဟုတ် ဘုရားသခင်အပေါ် ကျိုးနွံနာခံမှု မရှိသူတို့သည် သမ္မာတရားကို လိုက်စားသူများ မုချ မဟုတ်ကြပေ။

သမ္မာတရားကို လိုက်စားခြင်းအား မည်သို့ လက်တွေ့လုပ်ဆောင်သင့်သနည်း။ သင်တို့၏တာဝန်ကို နေ့စဉ်ထမ်းဆောင်ရာတွင် ဘုရားသခင်၏ အမှုကို သင်တို့ တွေ့ကြုံကြသလော။ ပြဿနာများနှင့် ရင်ဆိုင်ရသည့်အခါ ဘုရားသခင်ထံ သင် ဆုတောင်းပြီးပြီလော။ ပြီးလျှင် ယင်းတို့ကို သမ္မာတရား ရှာဖွေခြင်းအားဖြင့် သင် ဖြေရှင်းနိုင်သလော။ ဤသည်မှာ အသက်ဝင်ရောက်မှု ကိစ္စနှင့် ဆက်နွှယ်သည်။ သင်တို့၏တာဝန်ကို ထမ်းဆောင်နေစဉ်တွင် သင်တို့၏ ဖောက်ပြန်ပျက်စီးခြင်းကို သင်တို့ ထုတ်ဖော်သည့်အခါ သင်တို့သည် ဘုရားနှုတ်ကပတ်တော်များအတိုင်း မိမိကိုယ်ကို ပြန်လည်သုံးသပ်ပြီး သင်တို့၏ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းနိုင်သလော။ ထိုပြဿနာကို ဤနည်းဖြင့် သင် လက်တွေ့လုပ်ဆောင်ကာ မတွေ့ကြုံနိုင်လျှင် ထိုအရာသည် ဘုရားသခင်ကို ယုံကြည်ခြင်းနှင့် မည်သို့မျှ မပတ်သက်ပေ။ မည်သည့်တာဝန်ကို သင် ထမ်းဆောင်နေပါစေ၊ သို့မဟုတ် မည်သည့်အရာကို သင် လုပ်နေပါစေ သင်သည် ဘုရားနှုတ်ကပတ်တော်များ၏ မည်သည့် ရှုထောင့်များ ပါဝင်ပတ်သက်သည်ဟူသည်ကိုသာမက လူသား၏ အခြေအနေ အစိတ်အပိုင်းများအားလုံး ဖြစ်ကြသော သင်ကိုယ်တိုင်၏ အတွေးအခေါ်များ၊ ထင်မြင်ချက်များ သို့မဟုတ် မမှန်ကန်သော ရည်ရွယ်ချက်များကိုလည်း နားလည်ရန် ကြိုးစားရမည်။ လူသား၏ အခြေအနေတွင် မည်သည့်အရာများ ပါဝင်သနည်း။ ယင်း၌ လူတို့၏ ရပ်တည်ချက်များ၊ သဘောထားများ၊ ရည်ရွယ်ချက်များနှင့် အမြင်များသာမက အချို့သော စာတန်ဆန်သည့် သဘောတရားခံယူချက်များ၊ တွေးခေါ်နိုင်စွမ်းနှင့် အသိပညာတို့ ပါဝင်ပြီးလျှင်၊ အချုပ်အားဖြင့် ဤအရာများအားလုံးမှာ လူတို့၏ လုပ်ဆောင်မှုနှင့် အခြားသူများအပေါ် ဆက်ဆံမှုဆိုင်ရာ ဖြစ်နေကျ ပုံစံများနှင့် နည်းလမ်းများနှင့် ဆက်စပ်လေသည်။ အခြေအနေတစ်ခုကို ရင်ဆိုင်သောအခါ မိမိအမြင်က မည်သည့်အရာဖြစ်သည်ကို ဦးစွာ ဆန်းစစ်ရမည်၊ ဤသည်မှာ ပထမအဆင့်ပင်ဖြစ်သည်။ ဒုတိယအဆင့်မှာ ထိုအမြင်က မှန်ကန်မှုရှိသည်၊ မရှိသည်ကို ဆန်းစစ်ရန်ဖြစ်သည်။ သို့ဆိုလျှင် မိမိအမြင် မှန်ကန်မှုရှိမရှိကို မည်သို့ ဆုံးဖြတ်သင့်သနည်း။ ယင်းကို ဘုရားသခင်၏ နှုတ်ကပတ်တော်များနှင့် ဆုံးဖြတ်သည်ဟူသော်လည်း၊ အဆိုပါ အခြေအနေ၏ အခြေခံသဘောတရားများအရလည်း ဖြစ်သည်။ သာဓကအားဖြင့် ဘုရားသခင့်အိမ်တော်၏ အလုပ်အစီအစဉ်များ၊ အကျိုးစီးပွားများနှင့် စည်းမျဥ်းမျာအပြင်၊ တိကျသည့် ဘုရားနှုတ်ကပတ်တော်များက အမြင်တစ်ခုက မှန်ကန်မှုရှိသည် မရှိသည်ကို ဆုံးဖြတ်ရန် ဤအရာများကို အသုံးပြုသည်။ ၎င်းတို့မှာ တိုင်းတာမှုစံနှုန်းများပင် ဖြစ်သည်။ အခြေအနေတစ်ရပ်နှင့် ရင်ဆိုင်ရသည့်အခါ သင်တို့၏ အမြင်များကို သင်တို့ ဆန်းစစ်ကြသလော။ ယင်းတို့ကို သင် အမှန်တကယ် ခွဲခြားဖော်ထုတ်နိုင်သည်ဖြစ်စေ၊ မဖော်ထုတ်နိုင်သည်ဖြစ်စေ ပထမခြေလှမ်းမှာ ဤသို့ သင် လက်တွေ့လုပ်ဆောင်ရမည်ဖြစ်သည်။ လူတို့လုပ်ဆောင်သည့်အရာက မည်သည့်အရာဖြစ်စေ ထိုအရာနှင့်ပတ်သက်၍ ၎င်းတို့အားလုံးတွင် အမြင်တစ်ခုခု ရှိကြသည်။ ဤအမြင်သည် မည်သို့ ပုံပေါ်သနည်း။ ထိုအရာသည် အခြေအနေကို သင် မြင်သည့်ပုံစံ၊ သင်၏ ရှုထောင့်အမြင်ကို မည်သည့်အရာအပေါ် သင် အခြေခံသည်၊ ထိုအရာကို ကိုင်တွယ်ရန် မည်သို့ သင် စီစဉ်သည်ဆိုသည်နှင့် ထိုအရာကို သင်၏ ကိုင်တွယ်ခြင်းနည်းစနစ်အား မည်သည့်အရာအပေါ် သင် အခြေခံသည်ဟူသည်တို့ ဖြစ်သည်။ ဤအရာအားလုံးက သင့်အမြင်နှင့် သက်ဆိုင်သည်။ သာဓကအနေဖြင့် လူသားမျိုးနွယ်၏ ဖောက်ပြန်ပျက်စီးခြင်းအပေါ် သင် မည်သို့ တွေးထင်သနည်း။ သင်၏ ရှုထောင့်အမြင်က မည်သည့်အရာအပေါ် အခြေခံသနည်း။ ဤကိစ္စရပ်ကို သင် မည်သို့ ချဉ်းကပ်သနည်း။ ဤအရာအားလုံးက ကိစ္စရပ်များအပေါ် လူတစ်ဦး၏ အမြင်များနှင့် သက်ဆိုင်လေသည်။ ဤသည်မှာလည်း ကိစ္စရပ်တစ်ခုအပေါ် လူတစ်ဦး၏ အမြင်နှင့်ပတ်သက်၍ မှန်ကန်လေသည်။ အခြေအနေက မည်သို့ဖြစ်စေ လူတိုင်းတွင် ကိစ္စရပ်များကို ၎င်းတို့၏ ကိုင်တွယ်ခြင်း သဘောထားနှင့် နည်းစနစ်တို့နောက်ကွယ်တွင် အမြင်တစ်ခု ရှိသည်။ ဤအမြင်က ၎င်းတို့ ပြုမူဆောင်ရွက်ပုံကို လမ်းပြကာ စိုးမိုးလိမ့်မည်။ အမှန်ဖြစ်စေ၊ အမှားဖြစ်စေ ဆုံးဖြတ်သည်မှာ ဤအမြင်၏ ဇာစ်မြစ်ဖြစ်သည်။ ဥပမာအနေဖြင့် သင်၏ အမြင်သည် စာတန်ဆန်သော အတွေးအခေါ်နှင့် တွေးခေါ်မြော်မြင်မှုစနစ်ပေါ်တွင် အခြေခံပြီး သင့်စကား၏ နောက်ကွယ်ရှိ ရည်ရွယ်ချက်က ကျော်ကြားမှုနှင့် ဝင့်ဝါမှု ရရှိရန်၊ သင့်ကို ပိုများသော လူတို့အား သိရှိကာ နားလည်စေရန်၊ သင့်ကို အမှတ်ရပြီး အသိအမှတ်ပြုစေရန်ဖြစ်လျှင် ဤသည်မှာ ပြုမူဆောင်ရွက်ခြင်းအတွက် သင်၏ ရပ်တည်ချက်ဖြစ်သည်။ သင်သည် ဤကဲ့သို့ မှားယွင်းသော ရည်ရွယ်ချက်ရှိလျှင် ထိုရည်ရွယ်ချက်မှ ထွက်ပေါ်သည့် အမြင်များနှင့် နည်းစနစ်များသည်လည်း မုချ မှားယွင်းလိမ့်မည် ဖြစ်ပြီး သမ္မာတရားနှင့် မုချ ကိုက်ညီလိမ့်မည် မဟုတ်။ သင်သည် မှားယွင်းသော အမြင်များ၊ သဘောထားများနှင့် နည်းလမ်းများ ထားရှိလျှင် ယင်းတို့ကို သင် ခွဲခြားဖော်ထုတ်နိုင်သလော။ ယင်းတို့၏ မှန်ကန်မှု သို့မဟုတ် မှားယွင်းမှုကို သင် ဆန်းစစ်နိုင်လျှင် ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်ခြင်းအတွက် အခြေခံသတ်မှတ်ချက်တစ်ခု သင် ပြည့်မီပေသည်။ သို့ရာတွင် ဤသည်မှာ အကြွင်းမဲ့ သတ်မှတ်ချက်တစ်ရပ် မဟုတ်ချေ။ အကြွင်းမဲ့ သတ်မှတ်ချက်မှာ အဘယ်နည်း။ သင်၏ အမြင်များ မှားယွင်းသည်ကို သင် အကဲဖြတ်ပြီးသည့်အခါ၊ သင့်ထံတွင် မမှန်ကန်သည့် ရည်ရွယ်ချက်များ၊ ကိုယ်ရေးကိုယ်တာ အစီအစဉ်များနှင့် လိုအင်ဆန္ဒများ ရှိသည့်အခါ ဤမှားယွင်းသော အမြင်များအတိုင်း မပြုမူရန် သင် မည်သည့်အရာကို လုပ်ဆောင်နိုင်သနည်း။ ဤအရာက သင်၏ မမှန်ကန်သော ရည်ရွယ်ချက်များနှင့် အမြင်များကို လက်လွှတ်ရန် လိုအပ်ပြီး တစ်ချိန်တည်းတွင် သမ္မာတရားကို ရှာဖွေရန် လိုအပ်သည်။ သင်၏ အမြင်များ မမှန်ကန်ကြောင်း၊ ယင်းတို့သည် သမ္မာတရားနှင့်ဖြစ်စေ၊ ဘုရားသခင်၏ ရည်ရွယ်ချက်များနှင့်ဖြစ်စေ မကိုက်ညီကြောင်း၊ ဘုရားသခင်က ယင်းတို့ကို စက်ဆုပ်ကြောင်း အပြည်အဝ ကောင်းစွာ သိမြင်သောကြောင့် ထိုအရာများကို သင် ဆန့်ကျင်တွန်းလှန်သင့်ပေသည်။ ဇာတိပကတိကို ပုန်ကန်ခြင်း၏ ရည်ရွယ်ချက်မှာ အဘယ်နည်း။ ယင်းမှာ ဘုရားသခင်၏ ရည်ရွယ်ချက်များအတိုင်း အမှုအရာများကို လုပ်ဆောင်ရန်၊ သမ္မာတရားနှင့် ကိုက်ညီသည့်အရာများကို လုပ်ဆောင်ရန်နှင့်၊ ထိုသို့ဖြင့် သမ္မာတရားကို လက်တွေ့လုပ်ဆောင်နိုင်ရန် ဖြစ်သည်။ သို့သော် သင်သည် သင်၏ မှားယွင်းသော အမြင်များကို မပုန်ကန်နိုင်လျှင် သမ္မာတရားကို လက်တွေ့မလုပ်ဆာင်နိုင်ပေ၊ သို့မဟုတ် သမ္မာတရား စစ်မှန်မှုကို အသက်ရှင်နေထိုင်နိုင်ခြင်း မရှိပေ။ ဤအရာက သင် နားလည်သည့်အရာသည် အယူဝါဒသာဖြစ်သည်ဟု ဆိုလိုသည်။ သင် ပြောဆိုသည့်အရာက သင်၏ အပြုအမူကို မချုပ်ထိန်းနိုင်၊ သင်၏ လုပ်ရပ်များကို လမ်းညွှန်နိုင်ခြင်းမရှိ၊ သို့မဟုတ် သင်၏ မှားသော အမြင်များကို မပြုပြင်နိုင်ပေ။ ယင်းက ထိုအရာသည် အယူဝါဒမျှသာ ဖြစ်ကြောင်း နောက်ထပ် သက်သေပြပေသည်။ ထို့ကြောင့် ပထမခြေလှမ်းမှာ သင်၏ အမြင်များကို ဆန်းစစ်ရန် ဖြစ်သည်။ ဒုတိယခြေလှမ်းမှာ ထိုအမြင်များ၏ မှန်ကန်မှုကို တိုင်းတာရန် ဖြစ်သည်။ မှားယွင်းသည့် အမြင်များကို ပုန်ကန်ကာ ဖယ်ရှားရမည်။ မှန်ကန်သည့် အမြင်များကို လိုက်နာကာ ထိန်းသိမ်းရမည်ဖြစ်သည်။ ယခုတွင် သင်တို့အတွက် အခက်အခဲက မည်သည့်နေရာတွင် ရှိနေသနည်း။ တစ်ဖက်တွင် သင်သည် သင့်ကိုယ်သင် ဆန်းစစ်သည်မှာ အလွန်ရှားပါးသည်။ ထိုအရာသည် သင့်အတွက် အလေ့အကျင့်တစ်ခု မဟုတ်။ အခြားတစ်ဖက်တွင် သင့်ကိုယ်သင် ဆန်းစစ်သည့်အခါတွင်ပင် သင်၏ ရည်ရွယ်ချက်များနှင့် အမြင်များက မှန်ကန်ခြင်း ရှိမရှိဟူသည်ကို သင် မသိပေ။ ထိုအရာနှစ်ခုလုံးက သင့်အတွက် မှန်ကန်ပုံပေါ်သကဲ့သို့ မမှန်ကန်သည့်ပုံလည်းပေါ်သည်။ ထို့ကြောင့် အဆုံးတွင် သင်သည် မကြည်မလင်ဖြစ်ကာ စိတ်ရှုပ်ထွေးသွားပြီး အမှုအရာများကို မိမိသဘောအတိုင်း လုပ်ဆောင်လေသည်။ ဤသည်မှာ အခြေအနေတစ်မျိုး ဖြစ်သည်။ အခြားမည်သည့် အခြေအနေများ ရှိသနည်း။ (တစ်ခါတစ်ရံ ကျွန်ုပ်ကိုယ်ပိုင် ရည်ရွယ်ချက်များနှင့် အမြင်များကို ကျွန်ုပ် ခွဲခြားဖော်ထုတ်ပြီး ယင်းတို့ကို ပုန်ကန်ရန် လိုအင်ဆန္ဒ ရှိသော်လည်း ကျွန်ုပ်၏ ဖောက်ပြန်ပျက်စီးသော စိတ်သဘောထားကို ကျွန်ုပ် မအောင်မြင်နိုင်ပါ။ ထို့ကြောင့် ကျွန်ုပ် မှန်ကန်ကြောင်းပြရန် အကြောင်းပြချက်များနှင့် ဆင်ခြေများ ဖန်တီးလျက် ကျွန်ုပ် အလျှော့ပေးလိုက်ရသည်။ ထိုအခါ ကျွန်ုပ် လက်တွေ့လုပ်ဆောင်ရန် ပျက်ကွက်ပြီး နောက်ပိုင်းတွင် နောင်တရပါသည်။) ဤသည်မှာ သမ္မာတရားကို ကျိုးနွံနာခံပြီး သမ္မာတရားကို ချစ်ရန် စိတ်နှလုံး အတော်အသင့် ကင်းမဲ့ခြင်း ဖြစ်သည်။ အကြင်သူ၏ စိတ်နှလုံးက သမ္မာတရားကို အလွန်ချစ်လျှင် ၎င်း၏ အချို့သော မှားယွင်းသည့် ရည်ရွယ်ချက်များနှင့် အမြင်များကို မကြာခဏ အောင်မြင်ကျော်လွှားနိုင်လိမ့်မည်ဖြစ်ပြီး ယင်းတို့ကို ပုန်ကန်နိုင်လိမ့်မည် ဖြစ်သည်။ လူအများစုက အောင်မြင်ကျော်လွှားရန် အခက်တွေ့သည့် အထူးအခြေအနေအချို့ ရှိသည်မှာ အမှန်ဖြစ်၏။ သင်သည်လည်း မအောင်မြင်သေးလျှင် ယင်းမှာ ပုံမှန်ဖြစ်သည်။ သို့သော် သာမန်လူအများစုက အောင်မြင်နိုင်သော်လည်း သင်က အလွန်အခက်တွေ့နေလျှင် ဤအရာက မည်သည့်အရာကို သက်သေပြသနည်း။ သမ္မာတရားအတွက် သင်၏ ချစ်ခြင်းမေတ္တာက မကြီးမြတ်ကြောင်းနှင့် သမ္မာတရားကို လက်တွေ့လုပ်ဆောင်ခြင်းက သင့်အတွက် ထိုမျှ အရေးမကြီးကြောင်း ပြသပေသည်။ သင့်အတွက် မည်သည့်အရာက သာ၍ အရေးကြီးသနည်း။ သင်၏ ကိုယ်ပိုင်အမြင်များကို မလျှော့တမ်းလုပ်ဆောင်ခြင်း၊ သင်၏ ကိုယ်ပိုင်စိတ်ကို အေးချမ်းစေခြင်း၊ သင်၏ ကိုယ်ပိုင် လိုအင်ဆန္ဒများကို ဖြည့်ဆည်းခြင်းတို့ ဖြစ်သည်။ ဤသည်တို့မှာ သင့်အတွက် အရေးကြီးသည့်အရာ ဖြစ်သည်။ ဘုရားသခင်၏ သတ်မှတ်ချက်များကို ပြည့်မီခြင်း၊ သမ္မာတရားကို လက်တွေ့လုပ်ဆောင်ခြင်း၊ ဘုရားသခင်၏ စိတ်နှလုံးကို ကျေနပ်စေခြင်းနင့် ဘုရားသခင်ကို ကျိုးနွံနာခံခြင်းဟူသည့် ဤအရာများထဲမှ တစ်ခုမျှသည် သင်၏ စိတ်နှလုံးတွင် အရေးမကြီးပေ။ ဤအရာက သင်၏ အတွင်းပိုင်း ရည်ရွယ်ချက်များနှင့် သင် လိုက်စားသည့် အမြင်များကို ထုတ်ဖော်ပြသည်။

လူတစ်ဦး၏ အခြေအနေတွင် အဓိကအားဖြင့် မည်သည့်အရာ ပါဝင်သနည်း။ (၎င်း၏ ရည်ရွယ်ချက်များ၊ ရပ်တည်ချက်များနှင့် အမြင်များဖြစ်သည်။) ၎င်းတို့၏ အခြေအနေတွင် အဓိကအားဖြင့် ဤအရာများ ပါဝင်သည်။ လူတို့၏ အခြေအနေများတွင် မည်သည့်အရာက တွေ့မြင်နေကျအဖြစ်ဆုံး ဖြစ်သနည်း။ ထိုအရာသည် လူတို့က တစ်စုံတစ်ရာကို ကြုံရသည့်အခါ ၎င်းတို့၏ စိတ်နှလုံးများတွင် ရံဖန်ရံခါ ထွက်ပေါ်တတ်ပြီး ၎င်းတို့၏ အတွေးများတွင် သတိရှိရှိ သတိပြုမိနိုင်သည့် အရာတစ်ခု ဖြစ်သည်။ ထိုအရာက မည်သည့်အရာ ဖြစ်သည်ဟု သင်တို့ ပြောမည်နည်း။ (သူတို့၏ ရည်ရွယ်ချက်များ ဖြစ်သည်။) မှန်ပေ၏။ ရည်ရွယ်ချက်များသည် လူတို့၏ အခြေအနေများ၏ ရှင်းလင်းသော အစိတ်အပိုင်းတစ်ခုဖြစ်ပြီး အတွေ့ရအများဆုံးတစ်ခု ဖြစ်သည်။ လူတို့တွင် မိမိတို့၏ ကိုယ်ပိုင်အတွေးများနှင့် ရည်ရွယ်ချက်များ ရှိသည်။ ထိုသို့သော အတွေးများနှင့် ရည်ရွယ်ချက်များဖြစ်ပေါ်သောအခါ လူတို့သည် ယင်းတို့ကို သဘာဝကျသည်ဟု ထင်မြင်ကြသည်။ သို့သော် အချိန်အများစုတွင် ယင်းတို့သည် ၎င်းတို့၏ ကိုယ်ပိုင်အကျိုးအတွက်၊ ၎င်းတို့၏ ကိုယ်ပိုင်မာနနှင့် အကျိုးစီးပွားများအတွက်ဖြစ်သည်။ ထိုသို့မဟုတ်လျှင် တစ်စုံတစ်ခုကို ဖုံးကွယ်ရန်၊ သို့မဟုတ် မိမိတို့ကိုယ်ကို နည်းလမ်းအချို့ဖြင့် ကျေနပ်စေရန်ဖြစ်သည်။ ထိုသို့သော အချိန်များတွင် သင်သည် သင်၏ ရည်ရွယ်ချက်များ မည်သို့ဖြစ်ပေါ်လာသည်၊ အဘယ်ကြောင့် ထိုအရာ ဖြစ်ပေါ်သည်ကို စစ်ဆေးရမည်။ ဥပမာ ဘုရားအိမ်တော်က သင့်ကို အသင်းတော် ရှင်းလင်းရေးအလုပ် လုပ်ဆောင်ရန် စေခိုင်းပြီး မိမိတာဝန်တွင် အစဉ်သဖြင့် ဝတ်ကျေတမ်းကျေပြုသော၊ အစဉ်သဖြင့် လျှော့ပေါ့လုပ်ဆောင်ရန် နည်းများကို ရှာဖွေနေသောသူတစ်ယောက်ရှိသည်။ စည်းမျဉ်းအရ ဤလူကို ဖယ်ရှားသင့်သည်။ သို့သော် သင်သည် ထိုသူနှင့် ကောင်းမွန်သော ဆက်ဆံရေးရှိသည်။ ဤသို့ဆိုလျှင် သင့်၌ မည်သို့သောအတွေးများနှင့် ရည်ရွယ်ချက်များ ဖြစ်ပေါ်မည်နည်း။ သင် မည်သို့ လက်တွေ့လုပ်ဆောင်လိမ့်မည်နည်း။ (ကျွန်ုပ်၏ ကိုယ်ပိုင်နှစ်သက်မှုများနှင့်အညီ ဆောင်ရွက်ခြင်း ဖြစ်သည်။) ဤနှစ်သက်မှုများကို မည်သည့်အရာက ဖြစ်ပေါ်စေသနည်း။ ဤလူသည် သင့်အပေါ် ကောင်းသောကြောင့်၊ သို့မဟုတ် သင့်အတွက် ကိစ္စများ ဆောင်ရွက်ပေးသောကြောင့် ထိုသူအပေါ်တွင် သင်သည် ကောင်းသောအမြင်တစ်ခုရှိသည်။ ထို့ကြောင့် ဤအချိန်တွင် သင်သည် ထိုသူကို ကာကွယ်ချင်သည်။ ခုခံပေးချင်သည်။ ဤသည်မှာ စိတ်ခံစားချက်များ၏ သက်ရောက်မှုမဟုတ်သလော။ သင်သည် ထိုသူအပေါ် စိတ်ခံစားချက်ဖြစ်သည်။ ထို့ကြောင့် “အထက်အာဏာပိုင်များက မူဝါဒများရှိစဉ်တွင် နယ်ခံများက တန်ပြန်သော နည်းလမ်းများရှိသည်” ဟူသည့် နည်းလမ်းကို သင် အသုံးပြုသည်။ သင်သည် လိမ်ညာလှည့်စားနေခြင်းဖြစ်သည်။ တစ်ဖက်တွင် သင်က “ကိစ္စတွေကို လုပ်တဲ့အခါမှာ သင် နည်းနည်းပိုကြိုးစားရမယ်။ ဝတ်ကျေတမ်းကျေလုပ်နေတာကို ရပ်ပါ။ နည်းနည်း ဆင်းရဲဒုက္ခခံရမယ်။ ဒါ ကျွန်တော်တို့တာဝန်ဖြစ်တယ်” ဟူ၍ ထိုသူကို ပြောသည်။ အခြားတစ်ဖက်တွင် သင်က အထက်ကို ပြန်ပြောပြီး “သူက ပိုကောင်းလာပါတယ်။ အခု တာဝန်ထမ်းဆောင်တဲ့အခါမှာ ပိုထိရောက်လာတယ်” ဟူ၍ ပြောသည်။ သို့သော် သင်၏ စိတ်တွင် အမှန်တကယ်စဉ်းစားနေသည်မှာ “ဒါ ငါ သူ့အပေါ် လုပ်ပေးလိုက်လို့ပဲ။ ငါမလုပ်ခဲ့ရင် သူက အရင်လိုပဲ ဖြစ်နေမှာပဲ” ဟူ၍ ဖြစ်သည်။ သင်၏ စိတ်တွင် “သူက ငါ့အပေါ်ကောင်းတယ်။ သူ့ကို ရှင်းလင်းပစ်လို့ မရဘူး” ဟူ၍ သင်က အစဉ် စဉ်းစားနေသည်။ ဤသို့သောအရာများသည် သင်၏ ရည်ရွယ်ချက်တွင်ရှိသောအခါ ဤသည်မှာ မည်သည့်အခြေအနေ ဖြစ်သနည်း။ ဤသည်မှာ တစ်ကိုယ်ရေ စိတ်ခံစားချက်ဆိုင်ရာ ဆက်ဆံရေးများကို ကာကွယ်ခြင်းအားဖြင့် အသင်းတော်၏ အလုပ်ကို ထိခိုက်နေခြင်းဖြစ်သည်။ ဤသို့ပြုမူဆောင်ရွက်ခြင်းက သမ္မာတရား စည်းမျဉ်းများနှင့် ကိုက်ညီသလော။ ဤအရာကို သင်လုပ်ဆောင်ရာတွင် ကျိုးနွံနာခံခြင်းရှိပါသလော။ (မရှိပါ။) ကျိုးနွံနာခံခြင်းမရှိပေ။ သင့်စိတ်နှလုံးတွင် အတိုက်အခံလုပ်ခြင်းရှိသည်။ သင်သည် ကိုယ်ပိုင်စိတ်ကူးများရှိပြီး သင့်တွင်ဖြစ်ပျက်သောအရာများနှင့် သင်လုပ်ဆောင်ရမည့်အလုပ်တွင် သင်၏ ကိုယ်ပိုင် စိတ်ကူးများတွင် ခံစားချက်အရဖြစ်သော ဝေဖန်မှုများ ပါရှိနေပြီး ဤတွင် စိတ်ခံစားချက်ဆိုင်ရာ အချက်များ ရောနှောနေသည်။ သင်သည် ခံစားချက်များအရ အမှုအရာများကို လုပ်ဆောင်နေသည်။ သို့တိုင်အောင် သင်သည် မျက်နှာမလိုက်ဘဲ ဆောင်ရွက်နေသည်၊ သင်သည် လူတို့ကို နောင်တရရန် အခွင့်အရေးပေးနေသည်၊ သင်သည် ၎င်းတို့ကို ချစ်ခင်သော အကူအညီပေးနေသည်ဟု ယုံကြည်နေဆဲဖြစ်သည်။ ထို့ကြောင့် သင်က သင်ဆန္ဒရှိသလိုပြုမူသည်၊ ဘုရားသခင်ပြောသည့်အတိုင်း မပြုလုပ်ပေ။ ဤသို့ လုပ်ဆောင်ခြင်းသည် အလုပ်၏ အရည်အသွေးကို လျော့ပါးစေသည်၊ ယင်းသည် ထိရောက်မှုကို လျော့နည်းစေပြီး အသင်းတော်အလုပ်ကို ထိခိုက်သည်။ ထိုအရာအားလုံးသည် ခံစားချက်အတိုင်း ဆောင်ရွက်ခြင်း၏ ရလဒ်ဖြစ်သည်။ သင့်ကိုယ်သင် မဆန်းစစ်လျှင် ဤနေရာတွင် ပြဿနာကို သင် ခွဲခြားဖော်ထုတ်နိုင်မည်လော။ မည်သည့်အခါမျှ ဖော်ထုတ်နိုင်လိမ့်မည် မဟုတ်ပေ။ ဤနည်းဖြင့် ဆောင်ရွက်ခြင်းသည် မှားယွင်းကြောင်း၊ ဤသည်မှာ ကျိုးနွံနာခံမှုကင်းမဲ့ခြင်းဖြစ်ကြောင်း သင် သိကောင်းသိနိုင်သည်။ သို့သော် သင်သည် ယင်းကို သေချာစဉ်းစားပြီး “ငါ သူ့ကို ချစ်ခြင်းနဲ့ ကူညီရမယ်။ သူ့ကို ကူညီပေးပြီး ပိုကောင်းလာပြီးတဲ့နောက်မှာ သူ့ကို ရှင်းပစ်ဖို့ လိုမှာမဟုတ်ဘူး။ ဘုရားသခင်က လူတွေကို နောင်တရဖို့ အခွင့်အရေးမပေးဘူးလား။ ဘုရားက လူတွေကို ချစ်တယ်။ ဒါကြောင့် ငါသူတို့ကို ချစ်ခြင်းနဲ့ ကူညီရမယ်။ ဘုရားသခင် ခိုင်းတဲ့အတိုင်း ငါလုပ်ရမယ်” ဟု သင့်ကိုယ်သင် ပြောသည်။ ဤအရာများကို စဉ်းစားပြီးနောက် သင်သည် အမှုအရာများကို မိမိသဘောအတိုင်း လုပ်ဆောင်သည်။ ထို့နောက်တွင် သင်၏ စိတ်နှလုံးသည် သက်သာရာရသည်။ သင်သည် သမ္မာတရားကို လက်တွေ့လုပ်ဆောင်နေသည်ဟု ခံစားရသည်။ ဤဖြစ်စဉ်အတောအတွင်းတွင် သင်သည် သမ္မာတရားနှင့်အညီ လက်တွေ့လုပ်ဆောင်ခဲ့သလော၊ သို့မဟုတ် သင်၏ ကိုယ်ပိုင်နှစ်သက်မှုများနှင့် ရည်ရွယ်ချက်များနှင့်အညီ ဆောင်ရွက်ခဲ့သလော။ သင်၏ လုပ်ဆောင်မှုများသည် လုံးဝ သင်၏ ကိုယ်ပိုင်နှစ်သက်မှုများနှင့် ရည်ရွယ်ချက်များနှင့်အညီပင် ဖြစ်သည်။ ဖြစ်စဉ်တစ်ခုလုံးတွင် သင်သည် ကိစ္စများ ချောမွေ့စေရန်အတွက် သင်၏ ကြင်နာခြင်းနှင့် ချစ်ခြင်းဆိုသောအရာ၊ ခံစားချက်များနှင့် လောကီ ဆက်ဆံရေးအတွက်ဖြစ်သော အတွေးအခေါ်များကို အသုံးပြုသည်။ သင်သည် ကြားနေလေသည်။ သင်က ဤလူကို ချစ်ခြင်းနှင့် ကူညီသကဲ့သို့ရှိသည်။ သို့သော် သင်၏ စိတ်နှလုံးတွင် သင်သည် အမှန်တွင် ခံစားချက်များ၏ ဘောင်ခတ်ခြင်းကို ခံရပြီး အထက်က သိရှိသွားမည်ကို ကြောက်ရွံ့ကာ ထိုသူကို ညှိနှိုင်းပြီး စည်းရုံးရန် ကြိုးစားသည်။ ဤသို့ဖြင့် မည်သူမျှ စိတ်မကျေမနပ်မဖြစ်ဘဲ အလုပ်ပြီးသွားရန်ဖြစ်သည်။ ယင်းမှာ ဘာသာတရားမရှိသူများ ကြားနေခြင်းနှင့် အတူတူပင်ဖြစ်သည်။ အမှန်တွင် ဘုရားသခင်က ဤအခြေအနေကို မည်သို့ နှိုင်းချင့်သုံးသပ်သနည်း။ သူသည် သင့်ကို သမ္မာတရားကို ကျိုးနွံနာခံခြင်းမရှိသူ၊ သမ္မာတရားနှင့် ဘုရားသခင်၏ သတ်မှတ်ချက်များအပေါ် စေ့စေ့စပ်စပ် ကြည့်ရှုစစ်ဆေးသည့်၊ ပိုင်းခြားစိတ်ဖြာသော သဘောထားကို မကြာခဏ ခံယူသည့်သူတစ်ဦးအဖြစ် အမျိုးအစားသတ်မှတ်လိမ့်မည်။ သမ္မာတရားနှင့် ဘုရားသခင်၏ သတ်မှတ်ချက်များကို ဤနည်းလမ်းအသုံးပြုလျက် သင် ချဉ်းကပ်သည့်အခါတွင်လည်းကောင်း၊ သင်၏ တာဝန်များကို ဤသဘောထားဖြင့် ထမ်းဆောင်သည့်အခါ သင်၏ ရည်ရွယ်ချက်က မည်သည့် အခန်းကဏ္ဍကို ပါဝင်ဆောင်ရွက်သနည်း။ ဘုရားသခင်၏ တောင်းဆိုချက်များကို မည်သို့မျှ အလေးထားခြင်း မရှိသကဲ့သို့ သင်၏ ကိုယ်ပိုင် တာဝန်များ သို့မဟုတ် အသင်းတော် အလုပ်အပေါ် အပြုသဘောဆောင်သည့် သက်ရောက်မှုတစ်ခုမျှ မရှိဘဲ သင်၏ ကိုယ်ပိုင် အကျိုးစီးပွားများ၊ သင်၏ ကိုယ်ပိုင် ဂုဏ်သိက္ခာနှင့် သင်၏ အပြန်အလှန်ဆက်ဆံရေးများကို ကာကွယ်ရန် အသုံးခံလေသည်။ ထိုသို့သော လူတစ်ဦးသည် လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် လုံးဝ အသက်ရှင်နေခြင်း ဖြစ်သည်။ ၎င်းတို့ ပြောဆိုပြီး လုပ်ဆောင်သမျှတိုင်းသည် မိမိကိုယ်ပိုင် ဂုဏ်သိက္ခာ၊ ခံစားချက်များနှင့် အပြန်အလှန်ဆက်ဆံရေးများကို စောင့်ရှောက်ကာကွယ်ရန် ဖြစ်သည့်တိုင် ၎င်းတို့သည် သမ္မာတရားနှင့် ဘုရားသခင်အပေါ် စစ်မှန်သည့် ကျိုးနွံနာခံမှု မရှိသကဲ့သို့ ဤပြဿနာများကို ကြေညာရန် သို့မဟုတ် ဝန်ခံရန် ကြိုးပမ်းမှုတစ်ခုမျှ မပြုလုပ်ကြချေ။ ၎င်းတို့သည် မိမိကိုယ်ကို အပြစ်တင်စိတ်တစ်စက်မျှ မရှိသကဲ့သို့ ပြဿနာများ၏ သဘောသဘာဝကို လုံးလုံးလျားလျား မသိနားမလည်ဘဲ ရှိနေကြသည်။ လူတို့သည် ဘုရားသခင်ကို ကြောက်ရွံ့သော စိတ်နှလုံးများ ကင်းမဲ့လျှင်၊ ဘုရားသခင်က ၎င်းတို့၏ စိတ်နှလုံးများတွင် နေရာမရှိလျှင် မည်သည့် တာဝန်များကို ၎င်းတို့ ထမ်းဆောင်နေကြသည်ဖြစ်စေ၊ မည်သည့် ပြဿနာများကို ၎င်းတို့ ကိုင်တွယ်ဖြေရှင်းနေကြသည်ဖြစ်စေ စည်းမျဉ်းများကို ၎င်းတို့ မည်သည့်အခါတွင်မျှ ဆောင်ရွက်နိုင်ခြင်း မရှိကြပေ။ မိမိတို့၏ ရည်ရွယ်ချက်များနှင့် တစ်ကိုယ်ကောင်းဆန်သော လိုအင်ဆန္ဒများ အတွင်း၌ အသက်ရှင်ကြသည့် လူများသည် သမ္မာတရား စစ်မှန်မှုထဲသို့ ဝင်ရောက်နိုင်စွမ်း မရှိကြပေ။ ဤအကြောင်းကြောင့် ပြဿနာတစ်ခုကို ၎င်းတို့ ကြုံရပြီး မိမိတို့၏ ရည်ရွယ်ချက်များကို မဆန်းစစ်သကဲ့သို့ ၎င်းတို့၏ ရည်ရွယ်ချက်များက မည်သည့်နေရာတွင် မှားယွင်းနေသည်ကို သတိမပြုနိုင်ဘဲ ထိုအစား အလိမ်အညာများနှင့် မိမိတို့ကိုယ်တိုင်အတွက် ဆင်ခြေများ ထွင်ရန် ကျိုးကြောင်းပြချက်မျိုးစုံ အသုံးပြုလျှင် အဆုံးတွင် မည်သည့်အရာ ဖြစ်သနည်း။ ၎င်းတို့သည် မိမိတို့ကိုယ်ပိုင် အကျိုးစီးပွားများ၊ ဂုဏ်သိက္ခာနှင့် အပြန်အလှန်ဆက်ဆံရေးများအား ကာကွယ်ခြင်းနှင့်ပတ်သက်၍ အတော်လေး တော်ကြသော်လည်း ဘုရားသခင်နှင့် ၎င်းတို့၏ ပုံမှန်ဆက်ဆံရေး ဆုံးရှုံးကြပြီး ဖြစ်သည်။ လူအချို့သည် ဘုရားသခင်ကို အချိန်ကြာမြင့်စွာ ယုံကြည်ပြီး ဖြစ်သော်လည်း ၎င်းတို့၏ ကိုယ်ရေးကိုယ်တာ အတွေ့အကြုံအချို့နှင့် ပတ်သက်၍ မိတ်သဟာယပြုရန် တောင်းဆိုခံရသည့်အခါ ပြောစရာ မည်သည့်အရာမျှ မရှိကြချေ။ ၎င်းတို့၏ စိတ်သဘောထားဆိုင်ရာ ပြောင်းလဲမှုနှင့် စပ်လျဉ်း၍ အတွေ့အကြုံဆိုင်ရာ မည်သည့် သက်သေခံချက်မျှ မမျှဝေနိုင်ကြပေ။ ဤအတွက် အကြောင်းရင်းမှာ အဘယ်နည်း။ ၎င်းတို့သည် မိမိတို့ကိုယ်ကို ဆန်းစစ်သည်မှာ အလွန် ရှားပါးပြီး သမ္မာတရား စည်းမျဉ်းများအတိုင်း လက်တွေ့လုပ်ဆောင်သည်မှာလည်း အလွန် ရှားပါလေသည်။ ထိုအစား ၎င်းတို့သည် ဖောက်ပြန်ပျက်စီးသည့် စိတ်သဘောထားတစ်ခုအတွင်း၌ အသက်ရှင်လျက် မိမိတို့ကိုယ်ပိုင် လမ်းကြောင်းအတွင်း လျှောက်လှမ်းရန် နှစ်သက်ကြသည်။ ၎င်းတို့၏ လုပ်ရပ်များသည် ၎င်းတို့၏ ကိုယ်ပိုင် ရည်ရွယ်ချက်များ၊ အမြင်များ၊ လိုအင်ဆန္ဒများနှင့် အစီအစဉ်များ၏ ညွှန်းကြားခြင်းခံရပြီး တစ်ချိန်တည်းတွင်ပင် နောင်တမရဘဲ ရှိနေကြသည်။ ၎င်းတို့ ယုံကြည်သည်မှာ ဘုရားသခင်ဖြစ်ပြီး ၎င်းတို့ နားထောင်သည်မှာ ဘုရားနှုတ်ကပတ်တော်များ ဖြစ်သည်။ ၎င်းတို့ လက်ခံရရှိသည်မှာ သမ္မာတရားဖြစ်ပြီး ၎င်းတို့ မိတ်သဟာယပြုကာ ဟောပြောသည်မှာလည်း သမ္မာတရား ဖြစ်သည်။ သို့သော် ၎င်းတို့ အမှန်တကယ် လက်တွေ့လုပ်ဆောင်ကြသည်မှာ မည်သည့်အရာ ဖြစ်သနည်း။ ၎င်းတို့သည် ဘုရားသခင်၏ တောင်းဆိုချက်များအတိုင်း မဟုတ်ဘဲ ၎င်းတို့၏ ကိုယ်ပိုင် ရည်ရွယ်ချက်များနှင့် စိတ်ကူးများအတိုင်းသာ လက်တွေ့လုပ်ဆောင်ကြသည်။ ထို့ကြောင့် ဘုရားနှုတ်ကပတ်တော်များအပေါ် ၎င်းတို့၏ သဘောထားမှာ အဘယ်နည်း။ ဘုရားသခင်၏ သတ်မှတ်ချက်များကို ၎င်းတို့ မည်သို့ သဘောထားကြသနည်း။ ဘုရားသခင်၏ အမှုတော်ကို တွေ့ကြုံခြင်း၏ မည်သည့် သွင်ပြင်လက္ခဏာကို လူတို့က တာဝန်အသိတတ်ဆုံး ဖြစ်သင့်သနည်း။ ဘုရားနှုတ်ကပတ်တော်များကို ၎င်းတို့ မည်သို့ တွေ့ကြုံပြီး သမ္မာတရားကို မည်သို့ လက်တွေ့လုပ်ဆောင်သင့်သည် ဟူသည်မှာ အရေးအပါဆုံး ကိစ္စဖြစ်သည်။ လူတစ်ဦးသည် ဘုရားနှုတ်ကပတ်တော်များကို ကြားကာ တရားဒေသနာများကို နားထောင်ပြီးနောက် ယင်းတို့ကို သွားပြီး လက်တွေ့လုပ်ဆောင်ခြင်း မရှိလျှင် ဘုရားသခင်ကို ၎င်းတို့ အမှန်တကယ် ယုံကြည်နေခြင်း ဖြစ်သလော။ သူ၏ အမှုတော်ကို ၎င်းတို့ အမှန်တကယ် တွေ့ကြုံနေကြသလော။ ၎င်းတို့သည် တာဝန်သိတတ်သင့်သည့် နေရာတွင် အဘယ်ကြောင့် သိတတ်ခြင်း မရှိကြသနည်း။ သမ္မာတရားကို လက်တွေ့လုပ်ဆောင်သင့်သည့် အချိန်တွင် ဘုရားသခင်နှင့် သူ၏ နှုတ်ကပတ်တော်များကို ၎င်းတို့ အဘယ်ကြောင့် သံသယဝင်ကြသနည်း။ “ဘုရားသခင်တွင် အဘယ်ကြောင့် ဤတောင်းဆိုချက်များ ရှိသနည်း။ ယင်းတို့သည် သူ၏ နှုတ်ကပတ်တော်များနှင့် ကိုက်ညီသလော။ ဘုရားသခင်သည် ဤကဲ့သို့တောင်းဆိုချက်များ ပြုလုပ်လျှင် ချစ်ခြင်းမေတ္တာ ဖြစ်သေးသလော။ ဤတောင်းဆိုချက်များရှိခြင်းသည် သူ လုပ်ဆောင်မည့် အရာတစ်ခုနှင့် မတူဟုထင်ရသည်၊ မှန်ပါသလော။ ကျွန်ုပ် လက်မခံနိုင်ပါ။ ဘုရားသခင်၏ တောင်းဆိုချက်များက တော်တော် မစာမနာဖြစ်သည်။ လူသား အယူအဆများနှင့် စိတ်ကူးများကို များစွာ ဆန့်ကျင်နေသည်”ဟူ၍ ဖြစ်သည်။ ငါ့ကို ပြောလော့၊ ကိစ္စရပ်များကို ဤကဲ့သို့ ချိန်ဆသောသူသည် သမ္မာတရားကို လက်ခံနိုင်သလော။ (လက်မခံနိုင်ပါ။) ဤသည်မှာ သမ္မာတရားကို လက်ခံသည့် သဘောထား မဟုတ်ပေ။ ဤသဘောထားနှင့် ဤရည်ရွယ်ချက်များဖြင့် ဘုရားသခင်၏ တောင်းဆိုချက်များကို တိုင်းတာပြီး ချဉ်းကပ်ခြင်းဟူသည်မှာ ဘုရားသခင်ထံ မိမိ၏ စိတ်နှလုံးကို ဖွင့်ဟခြင်းဖြစ်သလော၊ ပိတ်ခြင်း ဖြစ်သလော။ (ပိတ်ခြင်း ဖြစ်ပါသည်။) ထိုအရာသည် လက်ခံသည့် သဘောထား မဟုတ်ဘဲ အတိုက်အခံလုပ်သည့် သဘောထားတစ်ခု ဖြစ်သည်။ ဘုရားသခင်၏ တောင်းဆိုချက်များနှင့် စပ်လျဉ်း၍ ထိုသို့သော လူများသည် ဦးစွာပထမ စေ့စေ့စပ်စပ် ကြည့်ရှုစစ်ဆေးပြီး ၎င်းတို့ထဲမှ အချို့က “ဘုရားသည် အသင်းတော်၏ ညီအစ်ကို မောင်နှမများနှင့် များစွာ ဆက်ဆံခြင်း မရှိလေပြီ။ အသင်းတော်၏ အရေးကိစ္စများကို သူ မသိပါ။ ဘုရားအိမ်တော်သည် အမှုကိစ္စများကို အနည်းငယ် ထင်ရာမြင်ရာ ကိုင်တွယ်နေခြင်း မဟုတ်လော။ ဤသည်မှာ အမှုအရာများကို ကျွန်ုပ်တို့ လုပ်ဆောင်သည့်ပုံစံ မဟုတ်ပါ။ ကျွန်ုပ်တို့သည် အမှုအရာများကို ညီအစ်ကို မောင်နှမများကို အခွင့်အရေးများ ပေးလျက် သူတို့၏ အခြေအနေများကို အခြေခံ၍ လုပ်ဆောင်သည်။ ထို့အပြင် လူ့ဇာတိခံ ဘုရားသည် လူသား အားနည်းချက်ကို နားလည်မှုရှိသင့်သည်။ သူ့အနေဖြင့် ထောက်ထားမည် မဟုတ်လျှင် ကျွန်ုပ်တို့ ထောက်ထားမည်။ ဘုရား မထောက်ထားသည့် အရာအချို့ ရှိသော်လည်း ကျွန်ုပ်တို့ ထောက်ထားမည်”ဟုပင် သရော်ကြသည်။ မည်သည့်သဘောထားမျိုးကို ၎င်းတို့ ခံယူနေကြသနည်း။ ထိုအရာမှာ အတိုက်အခံလုပ်၊ ဝေဖန်ပြီး ပြစ်တင်ရှုတ်ချသည့် သဘောထားတစ်ခု ဖြစ်သည်။ ၎င်းတို့သည် ကိစ္စရပ်များကို စေ့စေ့စပ်စပ် ကြည့်ရှုစစ်ဆေးကြပြီးနောက် ဝေဖန်ကြသည်။ ၎င်းတို့ မည်သို့ ဝေဖန်ကြသနည်း။ ၎င်းတို့က “မည်သို့ဆိုစေ ဘုရားသည် ဖြောင့်မတ်ပြီး ကျွန်ုပ် ယုံကြည်သည်မှာ ဘုရားဖြစ်သည်၊ လူသားတစ်ဦးဦး မဟုတ်ပါ။ ဘုရားသခင်သည် လူတို့၏ အတွင်းကျကျ စိတ်နှလုံးများကို စေ့စေ့စပ်စပ် ကြည့်ရှုစစ်ဆေးသည်”ဟု ပြောကြသည်။ ဤသည်မှာ မည်သည့်အရာကို ဆိုလိုသနည်း။ (လူ့ဇာတိခံ ဘုရားသခင်ကို ၎င်းတို့ ငြင်းပယ်ကြပါသည်။) မှန်ပေ၏။ ၎င်းတို့၏ စိတ်နှလုံးများတွင် ခရစ်တော်၏ စကားများက ဘုရားသခင်ကို သေချာပေါက် ကိုယ်စားပြုခြင်းမရှိဟု သွယ်ဝိုက်ညွှန်းဆိုလျက် ခရစ်တော်ကို ငြင်းပယ်ကြသည်။ ခရစ်တော်၏ လုပ်ရပ်များနှင့် စကားများက ၎င်းတို့၏ ကိုယ်ပိုင် အကျိုးစီးပွားများ၊ ရည်ရွယ်ချက်များ၊ အမြင်များနှင့် ကွဲလွဲသည့်အခါ သို့မဟုတ် ဆန့်ကျင်သည့်အခါ ဘုရားသခင်ကို ငြင်းပယ်ကြသည်။ “မည်သို့ဆိုစေ၊ ကျွန်ုပ်ယုံကြည်သည်မှာ ဘုရား ဖြစ်ပြီး ဘုရားသည် ဖြောင့်မတ်ပါသည်။ လူတို့၏ အတွင်းကျကျ စိတ်နှလုံးများကို သူ စေ့စေ့စပ်စပ် ကြည့်ရှုစစ်ဆေးသည်” ဟူ၍ဖြစ်သည်။ ဤပြောဆိုချက်များက အဘယ်နည်း။ ဝေဖန်ချက်များ ဖြစ်သလော။ ဤပြောဆိုချက်များ၏ သဘောသဘာဝမှာ အဘယ်နည်း။ (ပြစ်မှားစော်ကားခြင်းဖြစ်သည်။) လူတို့အကြောင်းကို ၎င်းတို့၏ နောက်ကွယ်တွင် ပြောဆိုခြင်းသည် ဝေဖန်တိကပြုရာရောက်သည်။ ဘုရားသခင်အကြောင်းကို သူ၏ နောက်ကွယ်တွင် ပြောဆိုခြင်းသည် ဝေဖန်တိကပြုရာမျှ ရောက်သည် မဟုတ်။ ပြစ်မှားစော်ကားခြင်း ဖြစ်သည်။ ဘုရားသခင်ကို ပြစ်မှားစော်ကားနိုင်စွမ်းရှိသောသူတို့သည် စစ်မှန်သော ယုံကြည်သူများ ဖြစ်နိုင်သလော။ ၎င်းတို့သည် အသိတရားနှင့် အသိစိတ် ရှိသည့် လူများ ဖြစ်သလော။ ဘုရားသခင် ကယ်တင်မည့်လူများ ဖြစ်သလော။ ဤလူများသည် စာတန်၏ အစေခံ စစ်စစ်များဖြစ်သည်။ ၎င်းတို့သည် ဆိုးယုတ်သော လူများဖြစ်ပြီး ငြင်းပယ်ကာ ဖယ်ရှားရှင်းလင်းခြင်း ခံရသင့်ပေသည်။

အသင်းတော်များတွင် ဘုရားသခင်နှင့် ပတ်သက်၍ မှတ်ချက်ပေးခြင်းနှင့် သူ၏ အမှုတော်ကို စီရင်ဝေဖန်ခြင်း သရုပ်သကန်များ ရှိသလော။ ယင်းတို့သည် ပျံ့နှံ့ခြင်းမရှိသော်လည်း၊ မုချ ဖြစ်ပွားသည်။ အဘယ်ကြောင့်ဆိုသော် မည်သည့် အသင်းတော်တွင်မဆို အချို့သော မယုံကြည်သူများနှင့် ဆိုးယုတ်သော လူများ တည်ရှိသောကြောင့် ဖြစ်သည်။ ယခုအခါတွင် သတ်သတ်မှတ်မှတ် ဖြစ်သော အခြေအနေများတွင် ဘုရားသခင်ကို စစ်မှန်စွာ ယုံကြည်သည့်သူများ၏ စိတ်နှလုံးများတွင် ဤအခြေအနေမျိုး ဖြစ်ပေါ်နိုင်မည်လော။ သင်တို့အထဲတွင် ဝေဖန်ခြင်း၊ အတိုက်အခံလုပ်ခြင်းနှင့် ပြစ်မှားစော်ကားခြင်းကဲ့သို့သော အရာများ ဖြစ်ပေါ်လျှင် သင်တို့၏ အတွင်းပိုင်း တုံ့ပြန်ချက်မှာ အဘယ်နည်း။ ပြဿနာ၏ ပြင်းထန်သော သဘောသဘာဝကို သင် သဘောပေါက်နိုင်သလော။ ဥပမာအနေဖြင့် သင် အိမ်ထောင် မပြုဖူးသော်လည်း သင့်တင့်လျောက်ပတ်သည့် ပတ်ဝန်းကျင်တစ်ခုတွင် ရှိပြီး၊ သင် တွဲလိုသည့် သဘောကောင်းသော လက်တွဲဖော်ဖြစ်ဖို့ အလားအလာရှိသူတစ်ဦးကို ဆုံတွေ့ရသည်ဆိုပါစို့။ သင့်အနေဖြင့် သင့်ဘဝတစ်ခုလုံးကို ဘုရားသခင်ထံ ဆက်ကပ်မည်ဖြစ်ပြီး လက်တွဲဖော် ရှာမည်မဟုတ်ဟု ယခင်က ဘုရားသခင်ကို ကတိပေးခဲ့သော်လည်း သင်၏ စိတ်နှလုံးတွင် ဤလူနှင့်ပတ်သက်၍ ခံစားချက်ကောင်းတစ်ခု ရှိနေဆဲဖြစ်သောကြောင့် ၎င်းနှင့်တွဲရန် သင် ဆုံးဖြတ်သည်။ သို့သော် တွဲပြီးနောက်တွင် အတားအဆီးများစွာ ရှိသည်ကို သင် တွေ့ရှိရပြီး သူနှင့်တွဲခြင်းက မသင့်လျော်ကြောင်း၊ ဘုရားသခင်က အခွင့်မပေးကြောင်းကို သင် သဘောပေါက်လေသည်။ သူ့ကို သင် စွန့်ပစ်လိုက်ချင်သော်လည်း၊ သင် လက်မလွှတ်နိုင်သောကြောင့် ဘုရားသခင်ထံ သင် ဆုတောင်းပြီး သင့်ကိုယ်သင် ကျိန်ဆဲကာ ပုန်ကန်သည်။ ပြီးလျှင် အဆုံးတွင် သင်တို့နှစ်ဦးလုံး လမ်းခွဲရသည်။ လမ်းခွဲပြီးနောက်တွင် သင်သည် စိတ်ဝေဒနာ အကြီးအကျယ် ခံစားရသည်။ ဤသည်မှာ ပုံမှန်ဖြစ်၏။ ဤသည်မှာ လူ့သဘာဝ၏ ပုံမှန် အားနည်းချက် ဖြစ်သည်။ သို့သော် သင်သည် ဘုရားသခင်နှင့်ပတ်သက်၍ မကျေမနပ်မဖြစ်ရ။ လူအများစုသည် ဤအတွေ့အကြုံကို ဖြတ်သန်းပြီး ဘုရားသခင်နှင့်ပတ်သက်၍ စောဒကမတက်ဘဲ ရှိနိုင်မည်လော။ အများစုက ရှိနိုင်မည် မဟုတ်သကဲ့သို့ ဤအရာက သမ္မာတရားနှင့် ဘုရားသခင်အပေါ် ၎င်းတို့၏ သဘောထားကို ထင်ဟပ်စေသည်။ ဤကဲ့သို့သော အခြေအနေတစ်ခုတွင် ဘုရားသခင်နှင့်ပတ်သက်၍ စောဒကတက်သည်မှာ မည်သည့် မှားယွင်းသော အတွေးများ ရှိခြင်း ဖြစ်ရမည်နည်း။ (ဘုရားသခင်ကို ကျွန်ုပ် မယုံကြည်ခဲ့လျှင် လက်တွဲဖော်တစ်ဦးကို ကျွန်ုပ် ရှာတွေ့နိုင်ခဲ့မည်ဖြစ်သည်ဟူ၍ ဖြစ်သည်။) ဤကဲ့သို့သော အတွေးတစ်ခုသည် ကြီးမားသည့် ပြဿနာတစ်ခု ဖြစ်သလော။ ၎င်းတို့သည် အတော်အတန် ဘုရားသခင်ကို မယုံကြည်ချင်ကြ။ ၎င်းတို့ လက်လျှော့ချင်ကြသည်။ ၎င်းတို့က “ဘုရားသခင်ကို ယုံကြည်ခြင်း လမ်းကြောင်းအား ငါ အဘယ်ကြောင့် ရွေးချယ်ခဲ့ရသနည်း။ ဘုရားသခင်ကို မယုံကြည်ခြင်းက အလွန် ကောင်းမည်။ ငါ လုပ်ချင်သည့် မည်သည့်အရာကိုမဆို လုပ်နိုင်မည်။ ထိုသို့သော သင့်တော်သည့် လက်တွဲဖော်တစ်ဦးကို ရှာတွေ့ရန် မလွယ်ပါ။ ၎င်းကို ငါ လက်လွှတ်ခံလျှင် မကြာမီ ငါ့ကို လိုချင်သူမည်သူမဆိုအတွက် ငါ အလွန် အရွယ်လွန်သွားလိမ့်မည်။ တစ်စုံတစ်ဦးကို တစ်ဖန် ရှာတွေ့ရန် ငါ လုံးဝ မကြိုးစားသင့်ဘူးလော။ ဤသည်မှာ ငါ့ဘဝ၏ ကျန်သည့် အချိန်ကို ကုန်ဆုံးမည့်ပုံစံ ဖြစ်သလော”ဟု တွေးကြသည်။ ဤလူက မယုံကြည်ချင်တော့သည်အထိပင် အပျက်သဘောဆောင်သော၊ နောင်တရသော အတွေးများက ၎င်းတို့ခေါင်းထဲ ဝင်လာသည်။ ဤသည်တို့မှာ ဘုရားသခင်ကို ပုန်ကန်ခြင်းနှင့် သစ္စာဖောက်ခြင်းတို့၏ သရုပ်သကန်များ ဖြစ်သည်။ သို့သော် ဤသည်မှာ အဆိုးရွားဆုံး မဟုတ်ပေ။ မည်သည့် အတွေးများက ဤအရာထက် သာ၍ ဆိုးရွားသနည်း။ ဤအရာမျိုးကို သင်တို့ တွေ့ကြုံပြီးပြီလော။ (မတွေ့ကြုံရသေးပါ။) ထိုအရာကို မတွေ့ကြုံရခြင်းက အမှန်တကယ်ကို တော်တော် အန္တရာယ်များ၏။ ထိုသို့သော အရာများကို တွေ့ကြုံသူများသည် ယင်းတို့၏ သွင်ပြင်လက္ခဏာအချို့ကို ရှင်းလင်းစွာ မြင်နိုင်ကြသည်။ အကြွင်းမဲ့ အာမခံချက်တစ်ခု မဟုတ်သော်လည်း၊ ၎င်းတို့သည် အတော်အတန် သာ၍ ဘေးကင်းလုံခြုံကြသည်။ ထိုသို့သော အတွေ့အကြုံများမရှိသည့် သူများက ရင်ဆိုင်ရသည့် စုံစမ်းသွေးဆောင်ခြင်းသည် အသေးအဖွဲမဟုတ်ပေ။ ၎င်းတို့အနေဖြင့် နိုးနိုးကြားကြား ရှိရမည်။ အကြောင်းမှာ နိုးနိုးကြားကြား ရှိခြင်း တစ်ခုတလေ လစ်ဟင်းသည်နှင့် စုံစမ်းသွေးဆောင်ခြင်းကို ၎င်းတို့ မလွန်ဆန်နိုင်ဖြစ်ကြလိမ့်မည်ဖြစ်သည်။ လူအချို့က “နောက်ဆုံးသော ကာလတွင် မွေးဖွားပြီး ဘုရားသခင်၏ ရွေးချယ်ခြင်းခံရခြင်းက ကောင်းသည်။ ထို့အပြင် ကျွန်ုပ်သည် ငယ်ရွယ်သည်၊ မိသားစု အနှောင်အဖွဲ့များ မရှိသဖြင့် ကျွန်ုပ်၏ တာဝန်များကို လွတ်လွတ်လပ်လပ် လုပ်ဆောင်၍ရသွားသည်။ ဤသည်မှာ ဘုရားသခင်၏ ကျေးဇူးတော်ဖြစ်သည်။ မကောင်းသည့်ဘက်တစ်ခု ရှိသည်မှာ တကယ့်ကို အလွန် ဆိုးသည်။ ယင်းမှာ သင့်တော်သည့် လက်တွဲဖော်တစ်ဦးကို ငါ တွေ့ဆုံရလျှင်ပင် သူ့ကို ငါ လိုက်၍မရ သို့မဟုတ် အိမ်ထောင်ပြု၍ မရခြင်း ဖြစ်သည်။ သို့သော် အဘယ်ကြောင့် အဖော်တစ်ဦးကို ငါ ရှာဖွေ၍ မရသနည်း။ အိမ်ထောင်ပြုခြင်းက အပြစ်တစ်ခုလော။ အိမ်ထောင်ဖက်နှင့် သားသမီးများရှိသည့် ညီအစ်ကို မောင်နှမများစွာ ရှိသည် မဟုတ်လော။ ပြီးလျှင် ၎င်းတို့သည်လည်း ဘုရားသခင်ကို မယုံကြည်ကြပါ။ ငါက လက်တွဲဖော် ရှာခွင့်မရသည်မှာ အဘယ်ကြောင့်နည်း။ ဘုရားသခင် မဖြောင့်မတ်ပါ”ဟု တွေးဆကြသည်။ ဘုရားသခင်အပေါ် ၎င်းတို့၏ ဝေဖန်မှုနှင့် သူနှင့်ပတ်သက်သည့် မကျေနပ်မှုတို့က ထွက်ပေါ်လာသည်။ ဤအရာအားလုံး ဘုရားသခင်၏ လုပ်ဆော်ချက်များသာဖြစ်သည်၊ အားလုံးက ဘုရားသခင်ထံမှ လာသည်ဟု ၎င်းတို့က ဆုံးဖြတ်ချက်ချကြသည်။ ထို့ကြောင့် ၎င်းတို့သည် သူ့ကို မကျေမချမ်းဖြစ်ကာ မိမိတို့၏ စောဒကတက်ခြင်းများကို ဖွင့်ထုတ်ကြသည်။ “ဘုရားသခင်သည် ငါ့အတွက် အလွန်မျှတခြင်း မရှိပါ။ သူသည် အလွန် မငဲ့ကွက်တတ်ပါ။ အခြားလူများက အိမ်ထောင်ပြုနိုင်သည်၊ ငါ အဘယ်ကြောင့် အိမ်ထောင်ပြု၍ မရသနည်း။ အခြားလူများက သားသမီးများ ရှိနိုင်သည်၊ ငါ အဘယ်ကြောင့် ရှိ၍ မရသနည်း။ ဘုရားသခင်က အခြားလူတို့ကို ဤအခွင့်အရေးပေးသည်၊ အဘယ်ကြောင့် သူက ကျွန်ုပ်ကို မပေးသနည်း”ဟူ၍ ဖြစ်သည်။ စောဒကတက်ခြင်းများနှင့် ဝေဖန်မှုများ ထွက်ပေါ်လာသည်။ ဤသည်မှာ မည်သည့်အခြေအနေ ဖြစ်သနည်း။ (အတိုက်အခံလုပ်၊ ဆန့်ကျင်တတ်သော အခြေအနေတစ်ခု ဖြစ်သည်။) အတိုက်အခံလုပ်ခြင်း၊ မကျေနပ်ခြင်း၊ အင်တင်တင်ဖြစ်နေခြင်းဖြစ်သည်။ ဤသည်မှာ ဘုရားသခင် လုပ်ဆောင်နေသည့်အရာကို လက်ခံခြင်း သို့မဟုတ် ကျိုးနွံနာခံခြင်းနှင့်ဆိုင်သည့် ရည်ရွယ်ချက် စိုးစဉ်းမျှ မဟုတ်ပေ။ ၎င်းတို့သည် သူ့အား အခြားအရာကိုသာ လုပ်ဆောင်စေချင်ကြသည်။ သို့သော်လည်း ၎င်းတို့ အိမ်ထောင်ပြုပြီး သံယောဇဉ်များ ရှိခဲ့လျှင် မလွတ်လပ်မည်ကိုလည်းကောင်း၊ ၎င်းတို့၏ တာဝန်ကို ကောင်းစွာ ထမ်းဆောင်နိုင်တော့မည် မဟုတ်သည်ကိုလည်းကောင်း၊ ထိုသို့ဖြင့် နောက်ပိုင်းတွင် ကယ်တင်ခံရပြီး ကောင်းကင်နိုင်ငံတော်ထဲသို့ ဝင်ရောက်ခြင်းမှ ၎င်းတို့အား တားဆီးမည်ကိုလည်းကောင်း ကြောက်ရွံ့လျက် အိမ်ထောင်ပြုဖို့ ရွေးချယ်ရန် ဝန်လေးနေကြဆဲ ဖြစ်သည်။ ထိုသို့သော နောင်တဖြင့် ၎င်းတို့ မည်သည့်အရာကို လုပ်ဆောင်ကြမည်နည်း။ အမှန်တွင် ဤသည်မှာ သင်ကိုယ်တိုင် ရွေးချယ်သော လမ်းကြောင်း ဖြစ်သည်။ ဘုရားသခင်က လူသားများကို လွတ်လပ်စွာရွေးချယ်ပိုင်ခွင့် ပေးထားသည်။ သင့်အနေဖြင့် လက်တွဲဖော်ကို ရှာကာ အိမ်ထောင်ပြုချင်သည်ဖြစ်စေ၊ သမ္မာတရားနှင့် ကယ်တင်ခြင်းကို လိုက်စားချင်သည်ဖြစ်စေ သင် ရွေးချယ်နိုင်သည်။ ဤသည်မှာ လုံးဝ ကိုယ်ရေးကိုယ်တာ ရွေးချယ်မှုတစ်ခု ဖြစ်သည်။ မှန်ကန်စွာ သင် ရွေးချယ်ခြင်း ရှိမရှိက ဘုရားသခင်နှင့် မသက်ဆိုင်ပေ။ ထို့ကြောင့် သင်သည် သူနှင့်ပတ်သက်၍ အဘယ်ကြောင့် စောဒကတက်ရသနည်း။ သူသည် ဖြောင့်မတ်ခြင်းမရှိဟု သင် အဘယ်ကြောင့် စောဒကတက်ရသနည်း။ သင့်ထံတွင် အဘယ်ကြောင့် အလွန်များသည့် စောဒကတက်ခြင်းများရှိသနည်း။ (အဘယ်ကြောင့်ဆိုသော် ကျွန်ုပ်၏ ကိုယ်ပိုင် အကျိုးစီးပွားများက မပြည့်ဝသောကြောင့် ဖြစ်သည်။) သင်၏ ကိုယ်ပိုင် အကျိုးစီးပွားများကို ထိုအရာက ထိခိုက်သည့်အခါ စိတ်ထဲတွင် သင် မကျေမနပ်ဖြစ်လာသည်။ ဆုံးရှုံးမှုတစ်ခုကို သင် ခံစားရပြီဟု ထင်​သောကြောင့် ဘုရားသခင်ကို သင် အပြစ်တင်ပြီး မဲရန် အကြောင်းပြချက်များကိုပင် ရှာဖွေလေသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ (မလိုမုန်းထားသော စိတ်သဘောထားတစ်ခု ဖြစ်သည်။) ဤသည်မှာ မလိုမုန်းထားခြင်း ဖြစ်သည်။ ဘုရားသခင်ကို အပြစ်တင်ခြင်း၊ သူသည် ဖြောင့်မတ်ခြင်းမရှိဟု ညည်းညူခြင်း၊ သူ၏ အစီအစဉ်များက မိမိ၏ ကိုယ်ပိုင် အကျိုးစီးပွားများ မပြည့်ဝသောအခါတိုင်းတွင် သူ၏ အစီအစဉ်များက သင့်တော်ခြင်းမရှိဟု ညည်းညူခြင်းဖြစ်သည့် ဤသည်မှာ မလိုမုန်းထားပြီး စိတ်နှလုံးခိုင်မာသည့် စိတ်သဘောထားတစ်ခုနှင့် သမ္မာတရားကို မချစ်ခင်ခြင်း ဖြစ်သည်။ ဤအခြေအနေများနှင့် အတွေးများသည် လူတို့ထဲတွင် အဘယ်သို့ ထွက်ပေါ်သနည်း။ ဤအခြေအနေများကြောင်းသာ မဟုတ်ခဲ့လျှင် ဤအရာများသည် ထွက်ပေါ်ကာ ထုတ်ဖော်ခံရဦးမည်လော။ (ထုတ်ဖော်ခံရမည် မဟုတ်ပါ။) ထိုသို့သော အခြေအနေတစ်ခုကို ရင်ဆိုင်နေရချိန်တွင် သင်၏ သက်ဆိုင်သော အကျိုးစီးပွားများသည် ဘုရားသခင်၏ တောင်းဆိုချက်များနှင့် ဆန့်ကျင်လိမ့်မည် မဟုတ်သကဲ့သို့ သင်၏ အကျိုးစီးပွားများသည် မည်သည့်နည်းနှင့်မျှ ထိခိုက်ခံရလိမ့်မည် မဟုတ်ပေ။ ထို့ကြောင့် ဘုရားသခင်အပါ် သင်၏ ချစ်ခြင်းနှင့် လိုက်စားခြင်းတို့က အခြားလူတိုင်းထက် ပိုကောင်းမွန်ကာ ပိုအားကောင်းသည်ဟု သင် တွေးထင်လေသည်။ သို့သော် ဤအခြေအနေကို သင် ရင်ဆိုင်ရပြီး သင်၏ အကျိုးစီးပွားများ ပါဝင်ပတ်သက်သည့်အခါ သင်၏ အကျိုးစီးပွားများကို သင် လက်မလွှတ်နိုင်သောကြောင့် ဘုရားသခင်နှင့်ပတ်သက်၍ သင် စောဒကတက်ခြင်း ဖြစ်သည်။ ဤကိစ္စရပ်မှ မည်သည့်အရာကို သင် မြင်နိုင်သနည်း။ လူတို့ကို မကြာခဏ ဘုရားသခင်နှင့်ပတ်သက်၍ ညည်းညူကာ ဝေဖန်စေသည့်အရာမှာ အဘယ်နည်း။ (၎င်းတို့၏ ကိုယ်ပိုင် အကျိုးစီးပွားများ မပြည့်ဝသည့်အခါတွင် ဖြစ်သည်။) ၎င်းတို့၏ ကိုယ်ပိုင် အကျိုးစီးပွားများနှင့်သက်ဆိုင်သည့်အခါ ၎င်းတို့၏ ကိုယ်ပိုင် ရည်ရွယ်ချက်များ၊ လိုအင်ဆန္ဒများနှင့် အစီအစဉ်များ မပြည့်ဝသည့်အခါ လူတို့သည် ဘုရားသခင်ကို အတိုက်အခံလုပ်၊ ဝေဖန်ပြီး စောဒကတက်ကြကာ ပြစ်မှားပင်ပြစ်မှားစော်ကားနိုင်သည်။ အမှန်တွင် ဝေဖန်ပြစ်တင်ခြင်း ကိုယ်၌က အတိုက်အခံလုပ်သည့် အခြေအနေတစ်မျိုး ဖြစ်သည်။ ပြစ်မှားစော်ကားခြင်းက သာ၍ပင် ဆိုးရွား၏။ ၎င်းတို့၏ အကျိုးစီးပွားများ ထိခိုက်သည့်အခါ ထိုအကြောင်းကို တွေးလေ၊ ပိုဒေါသထွက်လေဖြစ်ကြသည်၊ ပိုမကျေမနပ်ဖြစ်လာကြပြီး မတရားခံရသည်ဟု ခံစားရလေ ဖြစ်ကြသည်။ ၎င်းတို့သည် စတင် အတိုက်အခံလုပ်ကာ မိမိတို့၏ စိတ်တွင် ဤအတွေးများဖြင့် ၎င်းတို့၏ နှုတ်ခမ်းများမှ စောဒကတက်ခြင်းများ လျှံထွက်လာကာ စတင်ဝေဖန်အပြစ်တင်ကြသည်။ ဤသည်မှာ ဘုရားသခင်ကို ဆန့်ကျင်သည့် လက္ခဏာတစ်ခု ဖြစ်သည်။

ဘုရားသခင်ကို လူတစ်ဦး အတိုက်အခံလုပ်ခြင်း၏ ခိုင်လုံသော သရုပ်သကန်အချို့မှာ အဘယ်နည်း။ (မိမိတာဝန်ကို လုံ့လရှိစွာ မလုပ်ဆောင်ခြင်း၊ မိမိတို့တာဝန်တွင် ဝတ်ကျေတမ်းကျေဖြစ်ခြင်းတို့ ဖြစ်သည်။) ဤသည်မှာ သွင်ပြင်လက္ခဏာ တစ်ခုဖြစ်သည်။ ယခင်က၊ ဤလူသည် မိမိတာဝန်ကို ထမ်းဆောင်ခြင်းအတွက် မိမိအားအင်၏ ၇၀ ရာခိုင်နှုန်း သို့မဟုတ် ၈၀ ရာခိုင်နှုန်းကို ပေးအပ်မြှုပ်နှံနိုင်ပြီး မည်သည့်အရာကိုမဆို လုပ်ဆောင်သည်ဖြစ်စေ မိမိကိုယ်ကိုယ် ပေးအပ်မြှုပ်နှံနိုင်ခဲ့ကြသော်လည်း၊ ယခုတွင် ဘုရားသခင်နှင့်ပတ်သက်သည့် အတွေးများ ထားရှိကြပြီး၊ မိမိတာဝန်ကို ထမ်းဆောင်လင့်ကစား ဘုရားသခင်၏ ကောင်းချီးများ သို့မဟုတ် ကျေးဇူးတော်ကို မရရှိသေးဟု ခံစားရသည်။ ဘုရားသခင်ကို မဖြောင့်မတ်သောသူအဖြစ် ဝေဖန်ခြင်းအပြင်၊ ၎င်း၏ စိတ်နှလုံးထဲတွင် ဝန်လေးမှုလည်းရှိသည်။ ထို့ကြောင့် လုံးဝ ဝတ်ကျေတမ်းကျေ ပုံစံတစ်ခုဖြင့် ပြုမူလျက်၊ မိမိတာဝန်ကို ထမ်းဆောင်သည့်အခါ မိမိအားထုတ်မှု၏ ၁၀ ရာခိုင်နှုန်း သို့မဟုတ် ၂၀ ရာခိုင်နှုန်းသာ ၎င်းက အသုံးပြုသည်။ ဤသည်မှာ ပုန်ကန်တတ်သော အခြေအနေတစ်ခုကြောင့် ဖြစ်သည့် အတိုက်အခံလုပ်သော အပြုအမူတစ်မျိုး ဖြစ်သည်။ အခြားမည်သည့်အရာ ရှိသေးသနည်း (မဆင်မခြင် ပစ်ပယ်လိုက်ခြင်းဖြစ်သည်။) ဤအရာ မည်သို့ ထင်ရှားသနည်း။ ဥပမာအနေဖြင့်၊ တစ်စုံတစ်ဦးက အဖွဲ့ခေါင်းဆောင်အဖြစ် ပြုမူဆောင်ရွက်နေချိန်တွင် ဝိညာဉ်ရေးရာ ဝတ်ပြုမှုများတွင် ဆုတောင်း၊ ပါဝင်ရန်နှင့် ပြင်ဆင်ရန်အလို့ငှာ နံနက် ၈ နာရီ စုဝေးပွဲအတွက် နံနက် ၅ နာရီတွင် ထလေ့ရှိသည်ဆိုပါစို့။ ထို့နောက် စုဝေးပွဲတွင် မိတ်သဟာယပြုရန် အကြောင်းအရာကို ၎င်းတို့ မှတ်တမ်းတင်မည် ဖြစ်သည်။ ၎င်းတို့သည် မိမိတို့ကိုယ်ကိုယ် အပြည့်အဝ ပေးအပ်မြှုပ်နှံလျက် တာဝန်ထမ်းဆောင်မှုအပေါ် လေးနက်သည့် သဘောထားတစ်ခု ရှိခဲ့ကြသည်။ သို့သော် တစ်ကြိမ် ပြုပြင်ခံရသည့်နောက်တွင်၊ ၎င်းတို့က၊ “စောစောထရသည့် ရည်ရွယ်ချက်မှာ အဘယ်နည်း။ ဘုရားသခင်က မမြင်သကဲ့သို့ ထိုအတွက် မည်သူကမျှ ငါ့ကို မချီးမွမ်းပါ။ ငါ့တာဝန်ကို ငါ သစ္စာစောင့်သိစွာ လုပ်ဆောင်သည်ဟု ပြောသည့်သူ တစ်ဦးတစ်လေမျှ မရှိပါ။ ထို့အပြင်၊ ငါ အလုပ်ကြိုးစားမှုရှိသော်လည်း၊ အမြဲ ပြုပြင်ခံရသည်။ ပြီးလျှင် ဘုရားသခင်၏ အသိအမှတ်ပြုခြင်းကိုလည်း ငါ မရရှိသေးပါ။ အနာဂတ် ဆုလာဘ်များပင်လျှင် ယခု ထိခိုက်နိုင်ခြေရှိသည့်ပုံပေါ်သည်”ဟု စတင် တွေးဆလေသည်။ ထို့ကြောင့် လာမည့် စုဝေးပွဲတွင် ၎င်းတို့သည် ကြိုတင် ပြင်ဆင်ခြင်းမရှိ၊ သို့မဟုတ် စိတ်ထက်သန်စွာ မိတ်သဟာယပြုခြင်း မရှိကြသကဲ့သို့ မှတ်တမ်းများ ရေးမှတ်ခြင်းကို ရပ်လိုက်ကြသည်။ ဤသည်မှာ မည်သည့် သဘောထား ဖြစ်သနည်း။ (တာဝန်မဲ့သော သဘောထားတစ်ခု ဖြစ်သည်။) ၎င်းတို့သည် တာဝန်မဲ့ကြပြီး ဝတ်ကျေတမ်းကျေဖြစ်ကာ မိမိတို့၏ စိတ်နှလုံးနှင့် အစွမ်းခွန်အားရှိသမျှကို ပေးအပ်မြှုပ်နှံလိုခြင်း မရှိကြတော့ချေ။ ၎င်းတို့သည် အဘယ်ကြောင့် ဤကဲ့သို့ ဖြစ်ကြသနည်း။ ၎င်းတို့ထဲတွင် ပြဿနာဖြစ်စေသည့် အရာတစ်ခု ရှိသည်။ ၎င်းတို့သည် “ကိုယ်တော်၏ ပြုပြင်ခြင်းက ကျွန်ုပ်ကို စိတ်မသက်မသာဖြစ်စေသည်။ ထို့ကြောင့် ဤသည်မှာ ကျွန်ုပ်က ကိုယ်တော်ကို ဆက်ဆံပုံသာ ဖြစ်သည်။ ငါ့စိတ်နှလုံးကို အကြွင်းမဲ့ ငါ ပေးအပ်မြှုပ်နှံလေ့ရှိသော်လည်း၊ ဘုရားသခင်က ငါ့ကို အသိအမှတ်မပြုခဲ့ပါ။ ဘုရားသခင်က လူတို့ကို မမျှမတဆက်ဆံသည်။ ထို့ကြောင့် ငါ့တာဝန်ကို ထမ်းဆောင်ရန် ငါအကောင်းဆုံး လုပ်မည် မဟုတ်တော့ပါ”ဟု တွေးလျက်၊ ဘုရားသခင်ကို အတိုက်အခံလုပ်ပြီး ဖက်ပြိုင်လေသည်။ ဤသည်မှာ မည်သည့် စိတ်သဘောထားဖြစ်သနည်း။ ၎င်းတို့၏ လူမဆန်မှုက ပေါ်လွင်နေသည်။ ၎င်းတို့၏ စိတ်နှလုံးတွင် ဘုရားသခင်၏ ဖြောင့်မတ်ခြင်းကို ငြင်းပယ်ကြသည်။ လူ၏ အတွင်းကျကျ စိတ်နှလုံးကို ဘုရားသခင် စေ့စေ့စပ်စပ် ကြည့်ရှုစစ်ဆေးသည်ကို ငြင်းပယ်ကြသည်။ ဘုရားသခင်က လူအား အမှန်တကယ်ချစ်သည်ကို ငြင်းပယ်ကြသည်။ ဘုရားသခင်၏ အနှစ်သာရကို ငြင်းပယ်ကြပြီး၊ မိမိတို့ကိုယ်ပိုင် အယူအဆကိုအခြေခံ၍သာ ဘုရားသခင်ကို ဆက်ဆံကြလေသည်။ ဘုရားသခင်ကို ဤနည်းဖြင့် ဆက်ဆံခြင်းမှ မည်သည့် အပြုအမူများ ထွက်ပေါ်သနည်း။ အမှုမဲ့အမှတ်မဲ့ဖြစ်ခြင်း၊ မဆင်မခြင် ပစ်ပယ်ခြင်းနှင့် တာဝန်မဲ့ခြင်းတို့အပြင်၊ မကျေနပ်ချက်များနှင့် အထင်လွဲမှုများ ဖြစ်သည်။ ၎င်းတို့သည် မိမိတို့၏ အယူအဆများကိုပင် ဖြန့်ပြီး အခြားသူများကို သွေးထိုးလှုံ့ဆော်ကြလိမ့်မည်။ “ဘုရားသခင်ကို ယုံကြည်ခြင်းက ကောင်းချီးမင်္ဂလာများ သင် ရရှိလိမ့်မည်ကို မသေချာစေပါ။ ထို့အပြင် မည်သည့် ကောင်းချီးများဖြစ်သနည်း။ ယင်းတို့ကို တစ်ဦးတလေက မြင်ရလေပြီလော။ ကျွန်ုပ်တို့အားလုံးသည် ပေါလု၏ လမ်းကြောင်းကို လျှောက်နေကြခြင်း ဖြစ်သည်။ ကျွန်ုပ်တို့ထဲမှ မည်မျှသည် ပေတရုကဲ့သို့ ဖြစ်နိုင်သနည်း။ ဘုရားသခင်က စုံလင်အောင်ပြုခြင်း ခံရဖို့ ကံကောင်းကြပါစေ”ဟူ၍ ဖြစ်သည်။ ၎င်းတို့ ဖြန့်နေသည့်အရာမှာ အဘယ်နည်း။ ဘုရားသခင်အပေါ် ၎င်းတို့၏ ဝေဖန်ခြင်းနှင့် အယူအဆများအပြင်၊ သူနှင့်ပတ်သက်၍ ၎င်းတို့၏ စိတ်မကျေနပ်မှုတို့ ဖြစ်သည်။ ဤအပြုအမူ၏ သဘောသဘာဝမှာ အဘယ်နည်း။ ထိပ်တိုက်ရင်ဆိုင်ခြင်း ဖြစ်သလော။ (ဟုတ်ပါသည်။) ၎င်းတို့သည် အဘယ်ကြောင့် အလွန် ထိပ်တိုက်ရင်ဆိုင်တတ်ကြသနည်း။ အဘယ်ကြောင့်ဆိုသော် ၎င်းတို့ စွဲကိုင်သည့် အမြင်များက မမှန်ကန်သောကြောင့် ဖြစ်သည်။ ၎င်းတို့သည် လူတို့အပေါ် ဘုရားသခင်၏ သဘောထား၊ ၎င်းတို့အတွက် သူ၏ သတ်မှတ်ချက်များနှင့် ၎င်းတို့အပေါ် သူ၏ ချဉ်းကပ်မှုတို့ကို အထင်လွဲကြသည်။ ဤအရာများအပေါ် သိနားလည်မှု ကင်းမဲ့ကြသည်။ ၎င်းတို့၌ ဘုရားသခင် အမှုပြုသည့်အခါ၊ လက်မခံနိုင်၊ ကျိုးနွံနာခံနိုင်ခြင်းမရှိကြသကဲ့သို့၊ သမ္မာတရားကိုလည်း မရှာဖွေနိုင်ကြပေ။ ဤအရာကြောင့် နောက်ဆုံးတွင် ထွက်ပေါ်သည့်အရာမှာ အဘယ်နည်း။ အတိုက်အခံလုပ်ခြင်း၊ ဝေဖန်ခြင်း၊ ရှုတ်ချခြင်းနှင့် ပြစ်မှားစော်ကားခြင်းတို့ ဖြစ်သည်။ ဖောက်ပြန်ပျက်စီးသည့် စိတ်သဘောထားရှိသော လူတိုင်းက ဤအရာများကို အလိုအလျောက် ပြသလိမ့်မည်။ တစ်ခုတည်းသော ကွာခြားချက်မှာ မည်သည့်အတိုင်းအတာထိဖြစ်သည် ဟူသည့်အရာ ဖြစ်သည်။ ဆိုးယုတ်သောလူတို့သည်သာ ဤသို့ပြုမူကြသည်မှာ လုံးဝ မဟုတ်ပေ။ သင်တို့ သဘောတူကြမည်လော။ (သဘောတူပါသည်။ သမ္မာတရားကို မလိုက်စားသူတိုင်းက ဤသို့ ပြုမူကြပါသည်။) မှန်ပေ၏။ သမ္မာတရားကို မလိုက်စားသူများနှင့် အငြိုးထားသော လူ့သဘာဝရှိသည့်သူအားလုံးသည် အတိုင်းအတာ အမျိုးမျိုးထိ ဤလက္ခဏာများကို ပြသကာ ထုတ်ဖော်ကြသည်။ သမ္မာတရားကို လိုက်စားရာတွင် ပို၍ လုံ့လရှိသောသူတို့သည် မလိုလားအပ်သော အရာတစ်ခုခု ၎င်းတို့ထံ ဖြစ်ပျက်သည့်အခါ မူမမှန်သည့် အခြေအနေများကိုလည်း ဖြစ်ပေါ်စေကြလိမ့်မည်ဖြစ်သည်။ သို့သော် ၎င်းတို့သည် ဆုတောင်းခြင်း၊ ဘုရားနှုတ်ကပတ်တော်များနှင့် မိမိကိုယ်ကိုယ် ဆန်းစစ်ခြင်းနှင့် သမ္မာတရားကို ရှာဖွေခြင်းတို့ဖြင့် မိမိတို့ကိုယ်ကိုယ် ပြောင်းလဲနိုင်ကြသည်။ မိမိတို့ကိုယ်ကိုယ် ပြောင်းလဲပြီးသည့်နောက်တွင်၊ ဘုရားသခင်ကို အထင်လွဲခြင်းအား ရပ်တန့်စေကာ ကျိုးနွံနာခံမှုအချို့ ဖြစ်ပေါ်စေလျက် နောင်တတရား ရှိလိမ့်မည်။ ဤကျိုးနွံနာခံမှုသည် တစ်ခါတရံ မစင်ကြယ်မှုအချို့ ရှိသော်လည်း၊ အနည်းငယ် မရမကလုပ်ဆောင်ခြင်းဖြစ်သော်လည်း သို့မဟုတ် အနည်းငယ် စံနှုန်း မမီသော်လည်း၊ ၎င်းတို့က ကျိုးနွံနာခံရန် လိုလားပြီး၊ သမ္မာတရား အနည်းငယ်ကိုပင် လက်တွေ့လုပ်ဆောင်နိုင်လျှင်၊ သမ္မာတရား၏ သွင်ပြင်လက္ခဏာအားလုံးနှင့်ပတ်သက်၍ ရှင်းလင်းမှုကို တဖြည်းဖြည်း ရရှိလိမ့်မည် ဖြစ်သည်။ သို့သော် မည်သို့ဆိုစေ သင်သည် ကျိုးနွံနာခံရန် အလိုဆန္ဒမရှိသကဲ့သို့၊ သင့်ကိုယ်သင် ဆန်းစစ်ကာ ဤပြဿနာကို နားလည်သဘောပေါက်ပြီးနောက်တွင်ပင် ဘုရားသခင်က သင့်ကို ဆက်ဆံသည့် နည်းလမ်းအား လက်ခံရန် မဆိုထားနှင့်၊ သမ္မာတရားကို သင် ရှာဖွေခြင်း သို့မဟုတ် လက်ခံခြင်းပင်မရှိလျှင်၊ ပြဿနာ ရှိလိမ့်မည်။ ဤအရာက မည်သည့်အကျိုးဆက်များကို ဖြစ်ပေါ်စေလိမ့်မည်နည်း။ သင်သည် မကျေနပ်ချက်များကို ထုတ်ဖော်လိမ့်မည်၊ ဝေဖန်မှုများကို မဆင်မခြင် ပြုလိမ့်မည်ဖြစ်ပြီး၊ ဘုရားသခင်ကို ကြောက်ရွံ့သည့် စိတ်နှလုံးစိုးစဉ်းမျှ မရှိဘဲလျက်၊ ချုပ်တည်းခြင်းမရှိဘဲ စကားပြောလိမ့်မည်။ ဤမျှလောက် မပြင်းထန်သောကိစ္စများတွင်၊ သင်သည် အိမ်၌ ညည်းညူလိမ့်မည်ဖြစ်ပြီး သင်၏ ဒေါသကို ဖွင့်ထုတ်ရန် ပန်းကန်ခွက်ယောက်များကို ရိုက်ခွဲလိမ့်မည်။ သင်သည် ဘုရားသခင်နှင့် ခပ်တန်းတန်း ဖြစ်သွားလိမ့်မည်ဖြစ်ပြီး သူ့ရှေ့သို့လာကာ ဆုတောင်းဖို့ မလိုမလား ဖြစ်လိမ့်မည်။ ပို၍ ဆိုးရွားပြင်းထန်သော ကိစ္စများတွင်၊ သင်သည် ညီအစ်ကို မောင်နှမများကို မြင်သည့်အခါ သင်၏ အပျက်သဘောဆောင်ခြင်းနှင့် အယူအဆများကို ဖြန့်ပြီး အနှောင့်အယှက်နှင့် အဖျက်အမှောင့်များ ဖြစ်စေလိမ့်မည်။ ထိုအခါ သင် နောင်တမရသေးလျှင်၊ ၎င်းတို့၏ မခံမရပ်နိုင်ဖြစ်ခြင်းကို ဖြစ်ပေါ်စေဖို့ အလားအလာများပြီး၊ အသင်းတော်မှ သင် ရှင်းလင်းပစ်ခံရလိမ့်မည်၊ သို့မဟုတ် နှင်ထုတ်ခံရလိမ့်မည်။

လူတို့အပေါ်တွင် မတူညီသောအရာများ ဖြစ်ပျက်သည့်အခါ ၎င်းတို့တွင် ကောင်းသော လူ့သဘာဝနှင့် ဆိုးသော လူ့သဘာဝကြား ကွာခြားမှုကိုပြသော သရုပ်သကန်မျိုးစုံရှိကြသည်။ ဤသို့ဆိုလျှင် လူ့သဘာဝကို တိုင်းတာသော စံများမှာ အဘယ်နည်း။ လူတစ်ယောက်သည် မည်သည့်လူအမျိုးအစား ဖြစ်သည်နှင့် ၎င်းတို့ ကယ်တင်ခံရနိုင်ခြင်းရှိမရှိကို မည်သို့ တိုင်းတာသင့်သနည်း။ ဤသည်မှာ ၎င်းတို့သည် သမ္မာတရားကို ချစ်ခြင်းရှိမရှိ၊ သမ္မာတရားကို လက်ခံပြီး လက်တွေ့လုပ်ဆောင်နိုင်ခြင်း ရှိမရှိအပေါ်တွင် မူတည်သည်။ လူတို့အားလုံးသည် ၎င်းတို့အထဲ၌ အယူအဆများ၊ ပုန်ကန်မှုများရှိကြသည်။ ၎င်းတို့အားလုံးသည် ဖောက်ပြန်ပျက်စီးသော စိတ်သဘောထားများရှိကြသည်။ ထို့ကြောင့် ဘုရားသခင် တောင်းဆိုသောအရာသည် ၎င်းတို့၏ ကိုယ်ပိုင်အကျိုးစီးပွားများနှင့် ကွဲလွဲနေသည့်အချိန်များကို ကြုံတွေ့ရမည်ဖြစ်ပြီး ၎င်းတို့သည် ရွေးချယ်မှုတစ်ခု ပြုရမည်။ ဤအရာများသည် ၎င်းတို့အားလုံး မကြာခဏ ကြုံတွေ့မည့်အရာများဖြစ်သည်။ မည်သူကမျှ ဤအရာတို့ကို မရှောင်ကြဉ်နိုင်ပေ။ လူတိုင်းသည် ဘုရားသခင်ကို အဓိပ္ပာယ်ကောက်လွဲပြီး ဘုရားသခင်အပေါ် အယူအဆများရှိသည့်အချိန်၊ သို့မဟုတ် သူနှင့်ပတ်သက်သည့် မကျေနပ်ချက်များရှိပြီး အတိုက်အခံလုပ်သည့်အချိန် သို့မဟုတ် သူ့အပေါ် ပုန်ကန်သည့် အချိန်များလည်း ရှိလိမ့်မည်။ သို့သော် လူတို့သည် သမ္မာတရားအပေါ် မတူညီသော သဘောထားများရှိသောကြောင့် ၎င်းတို့ ချဉ်းကပ်သည့်နည်းလမ်းသည် ကွဲပြားသည်။ လူအချို့သည် ၎င်းတို့၏ အယူအဆများကို မည်သည့်အခါမျှ မပြောဆိုပေ။ သို့သော် သမ္မာတရားကို ရှာဖွေပြီး ထိုအယူအဆများကို ၎င်းတို့ဘာသာ ဖြေရှင်းကြသည်။ ထိုအယူအဆများကို အဘယ်ကြောင့် ၎င်းတို့က မပြောကြသနည်း။ (၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိသည်။) မှန်ပေသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိသည်။ ယင်းတို့ကို ထုတ်ဖော်ပြောဆိုခြင်းသည် အပျက်သဘောဆောင်သော သက်ရောက်မှုရှိမည်ကို ကြောက်ရွံ့ကြပြီး အခြားမည်သူ့ကိုမျှ သက်ရောက်မှုမရှိဘဲ ၎င်းတို့ စိတ်နှလုံးတွင် ဤအရာကို ဖြေရှင်းဖို့ကိုသာ ကြိုးစားကြသည်။ အလားတူအခြေအနေတွင်ရှိသော အခြားလူများကို ၎င်းတို့ တွေ့ကြုံသောအခါ ၎င်းတို့ကို ကူညီရန် မိမိတို့၏ ကိုယ်ပိုင်အတွေ့အကြုံများကို အသုံးပြုကြသည်။ ဤသည်မှာ ကြင်နာမှုရှိခြင်း ဖြစ်သည်။ ကြင်နာမှုရှိသော လူတို့သည် အခြားလူများအပေါ် ချစ်ခင်ကြသည်။ သူတစ်ပါးတို့၏ အခက်အခဲများကို ကူညီဖြေရှင်းပေးရန် လိုလားကြသည်။ ၎င်းတို့သည် အမှုအရာများကို လုပ်ဆောင်ပြီး သူတစ်ပါးတို့ကို ကူညီသောအခါ စည်းမျဉ်းများရှိကြသည်။ ၎င်းတို့သည် သူတစ်ပါးတို့ အကျိုးပြုရန်အတွက် ပြဿနာများကို ကူညီဖြေရှင်းပေးကြပြီး သူတစ်ပါးတို့အတွက် အကျိုးမဖြစ်သော မည်သည့်အရာကိုမျှ ၎င်းတို့ မပြောကြပေ။ ဤသည်မှာ ချစ်ခြင်းဖြစ်သည်။ ဤသို့သောလူတို့သည် ဘုရားသခင်ကို ကြောက်ရွံ့သော စိတ်နှလုံးရှိပြီး ၎င်းတို့၏ လုပ်ရပ်များသည် စည်းမျဉ်းနှင့်ညီကာ ဉာဏ်ပညာရှိသည်။ ဤအရာတို့သည် လူတို့၏ လူ့သဘာဝက ကောင်းသည်၊ မကောင်းသည်ကို တိုင်းတာသော စံများဖြစ်သည်။ အပျက်သဘောဆောင်သော အရာများသည် မည်သည့်အတွက်မျှ အကျိုးမဖြစ်သည်ကို ၎င်းတို့ သိကြသည်။ ဤအရာတို့ကို သူတစ်ပါးတို့ကြားအောင် ပြောဆိုလျှင် သူတစ်ပါးတို့အပေါ် သက်ရောက်မှုရှိမည်ကို သိကြသည်။ ထို့ကြောင့် ၎င်းတို့သည် စိတ်နှလုံးထဲတွင် ဘုရားသခင်ကို ဆုတောင်းပြီး ဖြေရှင်းချက်အတွက် သမ္မာတရားကို ရှာဖွေဖို့ ရွေးချယ်ကြသည်။ ၎င်းတို့တွင် မည်သည့်အယူအဆအမျိုးအစားများရှိပါစေ ၎င်းတို့သည် ဘုရားသခင်အပေါ် ကျိုးနွံနာခံသော စိတ်နှလုံးဖြင့် ထိုအရာများကို ချဉ်းကပ်ပြီး ကိုင်တွယ်နိုင်ကြသည်။ ထို့နောက် သမ္မာတရားအပေါ် နားလည်မှုကို ရရှိကြသည်။ ဘုရားသခင်ကို အပြည့်အဝ ကျိုးနွံနာခံနိုင်စွမ်းရှိကြသည်။ ဤနည်းအားဖြင့် ၎င်းတို့သည် အယူအဆများ ပိုပို၍ နည်းလာလိမ့်မည်။ သို့သော် အချို့လူများမှာ ဆင်ခြင်တုံတရားမရှိပေ။ ၎င်းတို့တွင် အယူအဆများ ရှိသည့်အခါ ထိုအရာများကို မည်သူမဆိုနှင့် လူတိုင်းနှင့် မိတ်သဟာယဖွဲ့ခြင်းကို နှစ်သက်ကြသည်။ သို့သော် ဤသည်မှာ ပြဿနာကို မဖြေရှင်းဘဲ သူတစ်ပါးတို့ကို အယူအဆများဖြစ်စေသည်။ ဤသည်မှာ ၎င်းတို့ကို မထိခိုက်စေသလော။ အချို့လူတို့သည် အယူအဆများရှိသည့်အခါ ညီအစ်ကိုမောင်နှမများကို မပြောကြပေ။ အခြားသူတို့က ၎င်းတို့တွင် အယူအဆများရှိကြသည်ကို ပြောနိုင်ပြီး ၎င်းတို့ကို ဆန့်ကျင်၍ ဤအရာအား အသုံးချမည်ကို ကြောက်ရွံ့ကြသည်။ သို့သော် နေအိမ်တွင် ၎င်းတို့သည် စိတ်မလုံမလဲဖြစ်ခြင်းမရှိဘဲ ပြောဆိုကြသည်။ ၎င်းတို့ ပြောလိုသည့်အရာ မှန်သမျှကို ပြောသည်။ ၎င်းတို့မိသားစုထဲရှိ ဘာသာမဲ့သူများကို အသင်းတော်က ညီအစ်ကိုမောင်နှမများကဲ့သို့ ဆက်ဆံသည်။ ဤသို့ပြုလုပ်ခြင်းဖြင့် မည်သည့်အကျိုးဆက်များရရှိလိမ့်မည်ဆိုသည်ကို မည်သို့မျှ မစဉ်းစားပေ။ ဤသည်မှာ စည်းမျဉ်းနှင့်အညီ လုပ်ဆောင်ခြင်းဖြစ်သလော။ ဥပမာ ၎င်းတို့၏ ဆွေမျိုးများထဲတွင် ဘုရားသခင်ကို ယုံကြည်သူနှင့် မယုံကြည်သူများရှိနိုင်သည်၊ သို့မဟုတ် တစ်ဝက်ယုံကြည်ပြီး တစ်ဝက် သံသယရှိသည့်သူများရှိနိုင်သည်။ ၎င်းတို့တွင် အယူအဆများရှိသောအခါ မိသားစုဝင်များကြားတွင် ထိုအယူအဆများကို ဖြန့်ကြပြီး ရလဒ်အနေဖြင့် ဤလူများအားလုံးက ၎င်းတို့နှင့်အတူ အောက်သို့ ဆွဲချခြင်းခံရသည်။ ဘုရားသခင်နှင့်ပတ်သက်၍ အယူအဆများ၊ နားလည်မှုလွဲခြင်းများ စတင်ရှိလာကြသည်။ အယူအဆများနှင့် နားလည်မှုလွဲခြင်းတို့သည် ပင်ကိုအားဖြင့် စိတ်ရှုပ်ဖွယ်ရာဖြစ်သည်။ ထိုအရာများ ပျံ့နှံ့သွားသည်နှင့်တစ်ပြိုင်နက် ထိုအရာများကို အရှိအတိုင်း မသိနိုင်သောသူတို့သည် ထိခိုက်မှုရှိနိုင်သည်။ အထူးသဖြင့် မရေရာသောသူတို့သည် ထိုအရာများကို ကြားပြီးနောက်တွင် ပို၍ပင် မရှင်းမရှင်းဖြစ်သွားနိုင်ခြေရှိသည်။ သမ္မာတရားကိုနားလည်ပြီး ထိုအရာများကို ခွဲခြားဖော်ထုတ်နိုင်စွမ်း ရှိသောသူတို့သည်သာ ဤကောင်းကျိုးမပြုသောအရာများ ဖြစ်သော အယူအဆများ၊ အပျက်သဘောဆောင်မှုများနှင့် နားလည်မှုလွဲခြင်းများကို ငြင်းပယ်နိုင်ကြကာ ဘုရားသခင်ကို ကွယ်ကာခြင်းကို ခံရသည်။ လူအများစုသည် ဤသို့သော ဝိညာဉ်ရင့်ကျက်မှု ကင်းမဲ့ကြသည်။ ဤအရာများက မှားယွင်းသည်ဟု အချို့က ခံစားမိနိုင်သည်။ ဤသည်မှာ အတော်အတန် အထင်ကြီးလောက်ဖွယ်ရာ ရှိနေပြီးသားဖြစ်သည်။ သို့သော် ဤအရာများကို အရှိအတိုင်း လုံးဝမသိနိုင်ကြပေ။ ထို့ကြောင့် အယူအဆများနှင့် အပျက်သဘောဆောင်မှုများကို မကြာခဏ ဖြန့်ဝေသောသူများရှိသောအခါ လူအများစုသည် ဤကောင်းကျိုးမပြုသောအရာများ၏ နှောင့်ယှက်ခြင်းကို ခံရပြီး အားနည်းကာ အပျက်သဘောဆောင်လာကြသည်။ ဤသည်မှာ သေချာသည်။ ဤအပျက်သဘောဆောင်သော၊ ကောင်းကျိုးမပြုသောအရာများသည် ယုံကြည်သူအသစ်များကို အထင်အမြင်မှားစေပြီး နစ်နာစေရန် ကြီးမားသော အစွမ်းရှိကြသည်။ အခြေခံအုတ်မြစ် ရှိနှင့်ပြီးသောသူတို့အပေါ်တွင် သက်ရောက်မှု အနည်းငယ်သာရှိသည်။ အချိန်တစ်ခုကြာပြီးနောက်တွင် ထိုသို့သော လူတို့က သမ္မာတရားကို နားလည်ကာမိမိတို့ကိုယ်ကို ပြောင်းလဲကြလိမ့်မည်။သို့သော် အခြေခံအုတ်မြစ်မရှိသော ယုံကြည်သူအသစ်များက ဤကောင်းကျိုးမပြုသော အရာများကို ကြားပြီးနောက်တွင် ၎င်းတို့သည် အပျက်သဘောဆောင်ပြီး အားနည်းလာကြလိမ့်မည်။ သမ္မာတရားကို မချစ်သောသူတို့သည် နောက်ဆုတ်ပြီး ဘုရားသခင်ကို ယုံကြည်ခြင်းကိုပင် ရပ်တန့်ကြလိမ့်မည်။ ထိုဆိုးယုတ်သောလူများသည် အယူအဆများကိုပင် ဖြန့်ဝေနိုင်ပြီး အသင်းတော်၏ အလုပ်ကို နှောင့်ယှက်နိုင်ကြသည်။ စိတ်မလုံမလဲဖြစ်ခြင်းမရှိဘဲ အပျက်သဘောဆောင်မှုနှင့် အယူအဆများကို ဖြန့်ဝေသောသူတို့သည် မည်သို့သောလူများဖြစ်သနည်း။ ၎င်းတို့အားလုံးက ဆိုးယုတ်သောလူများ ဖြစ်သည်။ ၎င်းတို့အားလုံးသည် မကောင်းဆိုးဝါးများဖြစ်ပြီး ထုတ်ဖော်ခြင်းခံရကာ ရှင်းလင်းခံရမည်ဖြစ်သည်။ လူအချို့က၊ “ဤအရာများကို သူစိမ်းများထံ ကျွန်ုပ် မဖြန့်ပါ။ ၎င်းတို့အကြောင်းကို အိမ်တွင် ကျွန်ုပ် ပြောခြင်းသာ ဖြစ်သည်”ဟု ပြောကြသည်။ ၎င်းတို့ကို အပြင်တွင် ပြောသည်ဖြစ်စေ၊ အိမ်တွင် ပြောသည်ဖြစ်စေ၊ ကိစ္စရပ်၏ သဘောသဘာဝမှာ အားလုံး အတူတူပင် ဖြစ်သည်။ ၎င်းတို့အကြောင်းကို အိမ်တွင် သင် ပြောနိုင်ခြင်းက သင့်ထံတွင် ဘုရားသခင်နှင့်ပတ်သက်၍ အယူအဆများနှင့် အထင်လွဲမှုများရှိသည်ဟု ဆိုလိုသည်။ ဤအရာများကို ထုတ်ပြောနိုင်ခြင်းက သင်သည် သမ္မာတရားကို မရှာဖွေကြောင်း သို့မဟုတ် မချစ်ကြောင်း သက်သေပြပေသည်။ ဤအယူအဆများကို ပပျောက်စေရန် သင့်အား ကူညီမည့် သမ္မာတရားကို သင် မရှာဖွေခဲ့သကဲ့သို့ ယင်းတို့ကို စွန့်လွှတ်ရန် သင် မစီစဉ်ပေ။ ထို့ကြောင့် မည်သူ့ကို သင် ပြောဆိုသည်ဖြစ်စေ၊ သင့်စကား၏ သဘောသဘာဝမှာ အတူတူပင် ဖြစ်သည်။ မိမိတို့၏ အယူအဆများကို မိမိတို့ သွားသည့်နေရာတိုင်းနှင့် မိမိတို့ ဆုံတွေ့သည့်သူတိုင်းထံ ဖြန့်သည့်လူအချို့ ရှိသည်။ ဥပမာအနေဖြင့်၊ တစ်စုံတစ်ဦးသည် မိမိတာဝန်ကို လုပ်ဆောင်နေစဉ် အနှောင့်အယှက်များနှင့် အဖျက်အမှောင့်များ ဖြစ်စေသောကြောင့် အိမ်သို့ပြန်ပို့ခံရသည် ဆိုပါစို့။ အဘယ်ကြောင့် ၎င်းတို့ အိမ်သို့ပြန်ပို့ခံရသည်ကို မေးသည့်အခါ၊ ၎င်းတို့က၊ “ပင်ကိုအားဖြင့် ကျွန်ုပ် ပွင့်လင်းခြင်းသာ ဖြစ်သည်။ ကျွန်ုပ်စိတ်တွင်ရှိသည့်အရာကို ကျွန်ုပ် ပြောသည်။ ကျွန်ုပ် သတိလက်လွတ်ဖြစ်ပြီး ကျွန်ုပ်လုပ်လေ့ရှိသည့် မကောင်းသည့်အရာအချို့အကြောင်းကို ပြောမိခဲ့သည်။ ဤအကြောင်းကို ခေါင်းဆောင်များနှင့် အမှုဆောင်များက ကြားသည့်အခါ၊ ကျွန်ုပ်ကို ဆိုးယုတ်သော လူတစ်ဦးအဖြစ် အမည်တပ်ပြီး အိမ်သို့ပို့လိုက်ကြသည်။ ကျွန်ုပ်၏ အတွေအကြုံမှ သင်တို့အားလုံး သင်ယူသင့်သည်။ ဘုရားအိမ်တော်တွင် မဆင်မခြင် စကားပြော၍ မရပါ။ ဘုရားသခင်က ရိုးသားရန် ပြောသော်လည်း၊ သင်၏ ပရိသတ်ကို ထည့်စဉ်းစားရမည်ဖြစ်သည်။ သင်၏ မိသားစုနှင့်ပတ်သက်၍ သင် ရိုးသားခြင်းက ကိစ္စမရှိသော်လည်း၊ အပြင်လူများနှင့် ရိုးသားကြည့်လျှင် ဆုံးရှုံးမှုများ သင် ခံစားရလိမ့်မည်ဖြစ်သည်။ ထိုအရာကြောင့် ကျွန်ုပ်သည် ယခုလေးတင် ဆုံးရှုံးမှုတစ်ခု ခံစားခဲ့ရသည် မဟုတ်လော။ ဤအရာကို သင်ခန်းစာတစ်ခုအဖြစ် ယူလော့”ဟု ပြန်ဖြေကြသည်။ ဤအရာကို ကြားပြီးနောက်တွင် လူအချို့သည် အချိန်ယူစဉ်းစားကြလိမ့်မည်။ “ဘုရားအိမ်တော်တွင် ဤကိစ္စမျိုး ဖြစ်သလော။ ယခုမှစ၍ ငါတို့၏ စကားများနှင့်ပတ်သက်၍ သတိထားခြင်းက ပိုကောင်းမည် ထင်သည်”ဟူ၍။ ဤလူများသည် နားဝေတိမ်တောင် ဖြစ်ကြသည် မဟုတ်လော။ ဘုရားသခင်က အလွန်များစွာ ပြောဆိုပြီးဖြစ်သော်လည်း၊ ဆယ်စုနှစ်တစ်ခုကျော်ကြာ နားထောင်ပြီးနောက်တွင်၊ စာကြောင်းတစ်ကြောင်းကိုမျှ ၎င်းတို့ မမှတ်မိနိုင်ကြပေ။ သို့သော ဆိုးယုတ်သော လူတစ်ဦးက အကြောင်းအရာတစ်ခု ပြောပြီး ထိုအရာကို မိမိတို့ စိတ်နှလုံးတွင် ထည့်ထားလျက် ၎င်းတို့က ခိုင်မာစွာ သတိရကြပြီး ထို့နောက်တွင် မိမိတို့၏ စကားနှင့် လုပ်ရပ်များတွင် သတိရှိလာကြလေသည်။ ၎င်းတို့သည် အထင်အမြင်မှားစေခြင်းနှင့် အဆိပ်ခတ်ခြင်းခံရကြပြီး ဖြစ်သည်။ ၎င်းတို့သည် အဘယ်ကြောင့် အဆိပ်ခတ်ခြင်းခံရနိုင်သနည်း။ တစ်နည်းအားဖြင့်၊ ၎င်းတို့၏ အစွမ်းအစ ညံ့ဖျင်းပြီး၊ ၎င်းတို့က အလွန်မရေမရာဖြစ်ကြသည်၊ အခြားလူတို့၏ စကားနှင့် အပြုအမူတို့ကို ပိုင်းခြားသိမြင်နိုင်ခြင်း မရှိကြသကဲ့သို့ မိမိတို့ကိုယ်ပိုင် ရပ်တည်ချက် ကင်းမဲ့ကြသည်။ ၎င်းတို့သည် သမ္မာတရားကို နားမလည်ကြသကဲ့သို့ ထိုသမ္မာတရားကို ထိန်းသိမ်းနိုင်ခြင်း မရှိကြပေ။ နောက်တစ်နည်းအားဖြင့်၊ ၎င်းတို့သည် ဘုရားသခင်ကို ယုံကြည်ခြင်း မရှိကြသကဲ့သို့ အခြေခံအားဖြင့် လူတို့ကို သူ ဆက်ဆံသည့် နည်းလမ်းကို နားမလည်ကြပေ။ ဤအရာအားလုံးကြောင့်၊ ၎င်းတို့သည် အခြားသူတို့၏ အထင်အမြင်မှားစေခြင်း ခံရနိုင်သည်။ ၎င်းတို့သည်လည်း လူကောင်းများ မုချ မဟုတ်ကြ၊ နတ်ဆိုး၏ စကားများကို လက်ခံယုံကြည်နိုင်ကြသည်။ နတ်ဆိုးများသည် အယူအဆများကို ဖြန့်နေချိန်တွင် မည်သည့် ရည်ရွယ်ချက်များနှင့် ပန်းတိုင်များ ရှိကြသနည်း။ ၎င်းတို့သည် လူတိုင်းကို ၎င်းတို့နှင့်ပတ်သက်၍ စာနာစေချင်ကြသည်။ လူတိုင်းက ဘုရားသခင်အကြောင်း အပြစ်တင်နေကြလျှင် ၎င်းတို့ အလွန့်အလွန် ဝမ်းသာကြသည်။ ဤသည်မှာ အနှောင့်အယှက်များနှင့် အဖျက်အမှောင့်များ ဖြစ်စေသည့် တစ်စုံတစ်ဦး ဖြစ်သည် မဟုတ်လော။ ၎င်းတို့သည် ကြောင်းကျိုးမမြင်ဘဲ ပြဿနာကို လှုံ့ဆော်နေကြသည် မဟုတ်လော။ ထိုသို့သော လူများကို မည်သို့ ကိုင်တွယ်သင့်သနည်း။ ပြောရန်ပင် လိုအပ်သလော။ အသင်းတော်မှ ၎င်းတို့ကို ချက်ချင်း ရှင်းလင်းပစ်လော့။ နောက်ထပ် တစ်ရက်ပင် နေခွင့်မပေးနှင့်။ ၎င်းတို့ကဲ့သို့သော ဆိုးယုတ်သည့်လူများက ဘုရားအိမ်တော်၌ ရှိနေခြင်းသည် ဘေးဒုက္ခသာ ဖြစ်ပေါ်စေလိမ့်မည်။ ၎င်းတို့သည် ကွယ်ဝှက်ထားသော အန္တရာယ်၊ အချက်ပေး ချိန်ကိုက်ဗုန်းတစ်လုံး ဖြစ်သည်။ အကောင်းဆုံး ပြုမူဆောင်ရွက်ရန်နည်းလမ်းမှာ ၎င်းတို့ကို ရှင်းလင်းပစ်ရန် ဖြစ်သည်။ အသင်းတော်ပြင်ပတွင် ၎င်းတို့ ယုံကြည်ချင်သည့် မည်သည့်ပုံစံဖြင့်ဆို ယုံကြည်ကြပါစေ။ ယင်းမှာ ဘုရားအိမ်တော်နှင့် မပတ်သက်ပေ။ ထိုသို့သော လူများသည် မသိမသာနှင့် အထိခိုက်တတ်ဆုံးဖြစ်ပြီး အဖတ်ဆယ်၍ မရနိုင်ပေ။ ငါ့ကိုပြောလော့၊ ဘုရားအိမ်တော်၌ မည်သူသည် ခဏတာ နှုတ်ကျွံခြင်းကြောင့် မောင်းထုတ်ခံရဖူးသနည်း။ မည်သူသည် ရိုးသားသော လူတစ်ဦးဖြစ်ခြင်းနှင့် မိမိကိုယ်ကိုယ် ပွင့်လင်းစွာ အသိအမှတ်ပြုခြင်းအတွက် ထွက်သွားစေခြင်းခံရဖူးသနည်း။ ဘုရားအိမ်တော်သည် အသင်းတော်ကို ရှင်းလင်းသည့်အလုပ်ကို အမြဲ လုပ်ဆောင်နေပြီး၊ ရှင်းလင်းပစ်ခံရသူများမှာ အဘယ်သူများဖြစ်သနည်း။ မိမိတို့ တာဝန်များကို ကောင်းမွန်စွာ အမြဲ မလုပ်ဆောင်သကဲ့သည့်၊ မကောင်းမှုကိုပင် လုပ်ဆောင်ကာ အဖျက်အမှောင့်များဖြစ်စေသော ဆိုးယုတ်သည့်လူများ၊ အန္တိခရစ်များနှင့် မယုံကြည်သူများသာ ဖြစ်သည်။ ရိုးသားသော လူတစ်ဦးဖြစ်ရန် သမ္မာတရားကို လက်တွေ့လုပ်ဆောင်ခြင်းအတွက် တစ်ဦးတလေ ရှင်းလင်းပစ်ခံရဖို့ မဆိုထားနှင့်၊ ခဏတာ ပြစ်မှားခြင်း သို့မဟုတ် ခဏတာ ဖောက်ပြန်ပျက်စီးခြင်း ထုတ်ဖော်ပြချက်ကြောင့် လူတစ်ဦးမျှ စွန့်ပစ်ခြင်းမခံရဖူးပေ။ ဤသည်မှာ လက်ခံထားကြသည့် အချက်ဖြစ်သည်။ လူအချို့က၊ “သမ္မာတရားကို လိုက်စားသောသူတို့သည် အသင်းတော်တွင် လူနည်းစု ဖြစ်သည်။ သမ္မာတရားကို မလိုက်စားသောလူတို့သည် လူအများစု ဖြစ်သည်။ လူအများစုက ရှင်းလင်းပစ်ခံရလျှင်၊ မည်သူက အလုပ်လုပ်ပေးမည်နည်း။ လူအများစုက ရှင်းလင်းပစ်ခံရလျှင် လူမည်မျှက ကယ်တင်ခံရနိုင်ဦးမည်နည်း”ဟု ပြောကြသည်။ ဤသည်မှာ မှန်ကန်သည့် စဉ်းစားနည်း မဟုတ်။ အချိန်ကြာမြင့်စွာက ငါတို့ ပြောခဲ့သည့်၊ “ခေါ်တော်မူသောသူအများရှိသော်လည်း၊ ရွေးကောက်တော်မူသောသူ နည်း၏” ဟူသည့်အတိုင်းဖြစ်သည်။ အဘယ်ကြောင့်ဆိုသော် လူသားမျိုးနွယ်သည် အလွန် နက်ရှိုင်းစွာ ဖောက်ပြန်ပျက်စီးသည်မှာ သမ္မာတရားကို ချစ်သောသူ အနည်းငယ်သာ ရှိသောကြောင့်ဖြစ်သည်။ ဘုရားသခင် အလိုရှိသည်မှာ အလွန်များသည့် လူများမဟုတ်ဘဲ၊ ထူးချွန်မှုရှိသော လူများဖြစ်သည်။ ဘုရားအိမ်တော်တွင် ကျန်ရှိသည့်သူများမှာ နားထောင်ပြီး ကျိုးနွံနာခံနိုင်သူများ၊ ဘုရားအိမ်တော်၏ အလုပ်ကို စောင့်ရှောက်နိုင်သူများဖြစ်သည်။ ၎င်းတို့ အများစုသည် သမ္မာတရားကို လက်ခံနိုင်သူများ ဖြစ်သည်။ လူအချို့သည် ညံ့ဖျင်းသော အစွမ်းအစ ရှိကြပြီး သမ္မာတရားကို နားလည်ကောင်းနားလည်ကြမည် မဟုတ်သော်လည်း၊ ၎င်းတို့သည် နားထောင်နိုင်ကြသည်၊ ကျိုးနွံနာခံနိုင်ကြပြီး အပြစ်ကို ရှောင်ကြဉ်နိုင်ကြသည်။ ထို့ကြောင့် ထိုသို့သော လူများသည် အလုပ်ကို ထိန်းသိမ်းကောင်းထိန်းသိမ်းနိုင်ကြသည်။ အလုပ်လုပ်ပေးသူများကြားတွင် နေထိုင်နိုင်သူများသည် သစ္စာစောင့်သိသူများသာ ဖြစ်သည်။ ၎င်းတို့ မည်မျှ ကြိုးစားအလုပ်လုပ်ကြသည်ဖြစ်စေ၊ ညည်းညူခြင်း မရှိကြ။ ၎င်းတို့သည် နားထောင်ပြီး ကျိုးနွံနာခံသူများ ဖြစ်သည်။ နားထောင်သည့်သူများ သို့မဟုတ် ကျိုးနွံနာခံသည့်သူများသည် ကျန်ရှိနေလျှင် အဖျက်အမှောင့်များသာ ဖြစ်စေမည် မဟုတ်လော။ ၎င်းတို့ အနည်းငယ် အလုပ်လုပ်လျှင်ပင်၊ ကြီးကြပ်မှု အမြဲ လိုအပ်သည်။ ၎င်းတို့ကို မစောင့်ကြည့်သည်နှင့်၊ အပြစ်များ ကျူးလွန်နိုင်ပြီး ပြဿနာများ ဖန်တီးနိုင်ကြသည်။ ထိုသို့သော လူများ၏ အလုပ်လုပ်ခြင်းသည် ကောင်းကျိုးထက် ထိခိုက်နစ်နာမှု ပိုဖြစ်စေသည်။ ဤကဲ့သို့သော အလုပ်လုပ်ပေးသူများကို ရှင်းလင်းပစ်ရမည်။ မဟုတ်လျှင် ဘုရားသခင်၏ ရွေးချယ်ခြင်းခံရသည့် လူများသည် နှောင့်ယှက်ခံရလိမ့်မည်ဖြစ်ပြီး အသင်းတော်အသက်တာသည်လည်း ထို့အတူပင်ဖြစ်သည်။ ဆိုးယုတ်သည့်လူများသည် အသင်းတော်မှ ရှင်းလင်းပစ်ခြင်းမခံရလျှင်၊ ဘုရားသခင်၏ ရွေးချယ်ခြင်းခံရသူများ အမှန်တကယ် ထိခိုက်နစ်နာလာလိမ့်မည်ဖြစ်ပြီး၊ ဖျက်ဆီးခြင်းခံရလိမ့်မည်။ ထို့ကြောင့် နှောင့်ယှက်ခြင်းမခံရသည့် အသင်းတော်အသက်တာကို ဘုရားသခင်၏ ရွေးချယ်ခြင်းခံရသူများက တွေ့ကြုံနိုင်ဖို့ အာမခံသည့် တစ်ခုတည်းသော နည်းလမ်းမှာ ဆိုးယုတ်သော လူများကို ရှင်းလင်းပစ်ရန် ဖြစ်သည်။ ဤသည်မှာ ဘုရားသခင်၏ ရွေးချယ်ခြင်းခံရသည့်လူများက ဘုရားသခင်ကို ယုံကြည်ခြင်းနှင့်ဆိုင်သည့် မှန်ကန်သည့် လမ်းကြောင်းထဲသို့ ဝင်ရောက်ကာ ကယ်တင်ခြင်း ရရှိဖို့ သေချာစေရန် တစ်ခုတည်းသော နည်းလမ်းဖြစ်သည်။ ဆိုးယုတ်သောလူများကို ရှင်းလင်းပစ်ခြင်းသည် ဘုရားသခင်၏ ရည်ရွယ်ချက်များနှင့် အပြည့်အဝ ကိုက်ညီသည်။

လူတိုင်းအပေါ် ချစ်ခင်ပြီး သည်းခံတတ်ကာ မည်သူကိုမဆို ကူညီလိုသည့် လူစားတစ်မျိုး ရှိသည်။ ၎င်းတို့ စိတ်မဝင်စားသည့် တစ်ခုတည်းသောအရာမှာ သမ္မာတရားဖြစ်သည်။ ၎င်းတို့သည် ဘုရားသခင်ကို အမြဲ ဆန့်ကျင်ပြီး၊ သူနှင့် စေ့စပ်၍မရနိုင်ကြပေ။ ၎င်းတို့သည် ဘုရားသခင်၏ ခေါင်းမာသောရန်သူများ ဖြစ်သည်။ ဤသည်မှာ မည်သည့် လူစားမျိုး ဖြစ်သနည်း။ ၎င်းတို့သည် မယုံကြည်သူများနှင့် နတ်ဆိုးများ ဖြစ်သည်။ နတ်ဆိုးများသည် သမ္မာတရားကို အလွန်အမင်းမနှစ်မြို့ဆုံးသောသူများနှင့် သမ္မာတရားကို အမုန်းဆုံးသောသူများ ဖြစ်သည်။ တစ်စုံတစ်ရာက သမ္မာတရား ပါဝင်ပတ်သက်သရွေ့ သို့မဟုတ် ဘုရားသခင် ပြောသည့်အရာ သို့မဟုတ် တောင်းဆိုသည့်အရာ ပါဝင်ပတ်သက်သရွေ့၊ထိုအရာကို ၎င်းတို့ လက်မခံရုံမက သံသယလည်း ရှိကြသည်။ ထိုအရာကို အတိုက်အခံဖြစ်ကြပြီး ထိုအရာနှင့်ပတ်သက်၍ မိမိတို့၏ အယူအဆများကို ဖြန့်ကြသည်။ ၎င်းတို့သည် အသင်းတော် အလုပ်ကို ထိခိုက်နစ်နာစေသော အရာများစွာကိုလည်း လုပ်ဆောင်ကြသည်။ ၎င်းတို့၏ ကိုယ်ရေးကိုယ်တာ အကျိုးစီးပွားများ ထိခိုက်ခံရသည့်အခါ ဘုရားသခင်ကို လူသိရှင်ကြားပင် ကန့်ကွက်ကြသည်။ ဤကဲ့သို့သော လူများသည် နတ်ဆိုးများ ဖြစ်၏။ ၎င်းတို့သည် သမ္မာတရားကို မုန်းပြီး ဘုရားသခင်ကို မုန်းသည့် လူများ ဖြစ်သည်။ လူတိုင်း၏ သဘောသဘာဝအတွင်းတွင်ရှိသည်မှာ သမ္မာတရားကို မုန်းသည့် စိတ်သဘောထားတစ်ခု ဖြစ်သည်။ ထို့ကြောင့် လူတိုင်းတွင် ဘုရားသခင်ကို မုန်းသည့် အနှစ်သာရတစ်ခု ရှိသည်။ တစ်ခုတည်းသော ကွာခြားချက်မှာ ညင်သာသည်ဖြစ်စေ၊ ပြင်းထန်သည်ဖြစ်စေ ဤအမုန်း၏ အတိုင်းအတာ ဖြစ်သည်။ လူအချို့သည် ဘုရားသခင်ကို ဆန့်ကျင်ရန် မကောင်းမှုကို လုပ်နိုင်စွမ်းရှိစဉ်တွင်၊ အခြားသူတို့မှာ ဖောက်ပြန်ပျက်စီးသည့် စိတ်သဘောထား သို့မဟုတ် အပျက်သဘောဆောင်သည့် စိတ်ခံစားမှုများကိုသာ ထုတ်ဖော်ပြကြသည်။ သို့ဆိုလျှင် လူအချို့သည် အဘယ်ကြောင့် ဘုရားသခင်ကို မုန်းနိုင်စွမ်းရှိကြသနည်း။ မည်သည့် အခန်းကဏ္ဍတွင် ၎င်းတို့ ပါဝင်ကြသနည်း။ ၎င်းတို့တွင် သမ္မာတရားကို မုန်းသည့် စိတ်သဘောထားရှိသောကြောင့် ဘုရားသခင်ကို မုန်းနိုင်ကြခြင်း ဖြစ်သည်။ ဤစိတ်သဘောထား ရှိခြင်းသည် ၎င်းတို့က နတ်ဆိုးနှင့် ဘုရားသခင်၏ ရန်သူဖြစ်သည်ဟုဆိုလိုသည်။ နတ်ဆိုးဟူသည်မှာ အဘယ်နည်း။ နတ်ဆိုးများမှာ သမ္မာတရားနှင့် ဘုရားသခင်ကို မုန်းသောသူများသာ ဖြစ်သည်။ နတ်ဆိုးများက ကယ်တင်ခံရနိုင်သလော။ လုံးဝ ကယ်တင်မခံရနိုင်ပေ။ လူသားမျိုးနွယ်ကို ဘုရားသခင် ကယ်တင်သော်လည်း၊ လူများစွာ ပေါ်ထွက်ကာ သူ့ကို ဆန့်ကျင်ကြလိမ့်မည်ဖြစ်ပြီး၊ ဘုရားအိမ်တော်၏ အလုပ်ကို နှောင့်ယှက်ကြလိမ့်မည်။ ဤကဲ့သို့သော လူများသည် နတ်ဆိုးများဖြစ်၏။ ၎င်းတို့ကို အသက်ရှင်သည့် မကောင်းဆိုးဝါးများဟုလည်း ခေါ်နိုင်သည်။ နေရာတိုင်းရှိ အသင်းတော်များတွင်၊ အသင်းတော်၏ အလုပ်ကို နှောင့်ယှက်သူ မည်သူမဆိုသည် နတ်ဆိုးနှင့် အသက်ရှင်သော မကောင်းဆိုးဝါးတစ်ကောင် ဖြစ်သည်။ အသင်းတော်ကို နိုင်လိုမင်းထက်ပြုမူပြီး မည်သည့်အတိုင်းအတာထိမျှ သမ္မာတရားကို လက်မခံသည့်သူ မည်သူမဆိုသည် အသက်ရှင်သည့် မကောင်းဆိုးဝါး ဖြစ်သည်။ ထို့ကြောင့် သင်တို့အနေဖြင့် မည်သည့်လူများက အသက်ရှင်သည့် မကောင်းဆိုးဝါးများဖြစ်သည်ကို မှန်ကန်စွာ ပိုင်းခြားသိမြင်လျှင်၊ ၎င်းတို့ကို ရှင်းလင်းပစ်ရန် အလျင်အမြန် ပြုမူဆောင်ရွက်ရမည်။ ၎င်းတို့၏ အပြုအမူက ထုံးစံအတိုင်း အလွန်ကောင်းမွန်သော်လည်း၊ ရံဖန်ရံခါ ၎င်းတို့၏ အခြေအနေက မကောင်းသည့် လူအချို့ရှိလျှင်၊ သို့မဟုတ် ၎င်းတို့၏ ဝိညာဉ်ရင့်ကျက်မှုက အလွန် သေးငယ်ပြီး၊ သမ္မာတရားကို နားမလည်နိုင်သကဲ့သို့ အနှောင့်အယှက်များနှင့် အဖျက်အမှောင့်များဖြစ်စေသည့် တစ်စုံတစ်ရာကို လုပ်ဆောင်သော်လည်း၊ ထိုအရာက ၎င်းတို့၏ အမူအကျင့်မဟုတ်သကဲ့သို့ ၎င်းတို့သည် ပင်ကိုအားဖြင့် ဤလူစားမျိုး မဟုတ်လျှင်၊ ၎င်းတို့ ဆက်နေ၍ရသည်။ လူအချို့၏ လူ့သဘာဝသည် သိပ်မကောင်းပေ။ တစ်စုံတစ်ဦးက ၎င်းတို့ကို စိတ်အနှောင့်အယှက်ဖြစ်စေလျှင်၊ ထိုအရာကို ၎င်းတို့ လုံးဝ လက်လွှတ်လိမ့်မည် မဟုတ်။ ၎င်းတို့ တရားသည်ဟု ခံစားရသည့်အခါ သနားညှာတာမှု မပြဘဲ ထိုလူနှင့် မပြီးနိုင်မဆုံးနိုင် ငြင်းခုံကြလိမ့်မည်။ သို့တိုင် ဤလူများတွင် ကောင်းမြတ်ခြင်းတစ်ခု ရှိသည်။ ယင်းမှာ ၎င်းတို့သည် အလုပ်လုပ်ပြီး အခက်အခဲကို သည်းညည်းခံရန် လိုလားကြခြင်း ဖြစ်သည်။ ဤကဲ့သို့သော လူများသည် လက်ရှိအချိန်တွင် ဆက်နေ၍ရသည်။ ဤလူများသည် မကြာခဏ မကောင်းမှုပြုကာ အသင်းတော်၏ အလုပ်ကို နှောင့်ယှက်လျှင်၊ ၎င်းတို့သည် နတ်ဆိုးများနှင့်လည်းကောင်း၊ စာတန်နှင့်လည်းကောင်း သက်ဆိုင်ကြပြီး လုံးဝ ကယ်တင်မခံရနိုင်ပေ။ ယင်းမှာ တစ်ရာရာခိုင်နှုန်း သေချာပေသည်။ ဤလူစားမျိုးကို အသင်းတော်မှ ရှင်းလင်းပစ်ရမည်။ ၎င်းတို့ကို လုံးဝ နေခွင့်ပေး၍မရပေ။ အဘယ်ကြောင့် ၎င်းတို့ကို ရှင်းလင်းပစ်ရမည်နည်း။ မည်သည့် အခြေခံအကြောင်းရင်းပေါ်တွင် ၎င်းတို့ ရှင်းလင်းပစ်ခံရသနည်း။ အချို့သည် နောင်တရခွင့်ပေးရန်၊ သင်ခန်းစာတစ်ခု သွန်သင်ပေးရန် ရှင်းလင်းပစ်ခြင်းခံရကြသည်။ အခြားသူတို့မှာ် ၎င်းတို့၏ သဘောသဘာဝကို အရှိအတိုင်း မြင်ရပြီးဖြစ်သကဲ့သို့ ကယ်တင်ခံရနိုင်ကြသောကြောင့် ရှင်းလင်းပစ်ခြင်း ခံရသည်။ ထို့ကြောင့် သင် မြင်သလော၊ လူတို့သည် တစ်ဦးနှင့်တစ်ဦး တူကိုမတူကြပေ။ ရှင်းလင်းပစ်ခြင်းခံရသူအချို့သည် ၎င်းတို့၏ အစွန်းရောက်သော အပျက်သဘောနှင့် မည်းမှောင်သော နှလုံးသားရှိလင့်ကစား၊ မိမိတို့ တာဝန်ကို မစွန့်ပစ်ကြသေးဘဲ ဆက်လက် ထမ်းဆောင်ကြသည်။ ၎င်းတို့သည် ရှင်းလင်းပစ်ခံရပြီးနောက် မိမိတို့တာဝန်ကို လုံးဝ မလုပ်ဆောင်ကြသည့် လူများနှင့် အခြေအနေ မတူသကဲ့သို့ ၎င်းတို့ လျှောက်သည့် လမ်းကြောင်းများ မတူကြပေ။ ရှင်းလင်းပစ်ခံရပြီးနောက် မိမိတို့တာဝန်ကို ဆက်လက် လုပ်ဆောင်ကြသည့်သူများ၏ အတွင်း အခြေအနေသည် အဘယ်နည်း။ မည်သည့်အရာကို ၎င်းတို့ လိုက်စားကြသနည်း။ ဤသည်မှာ မိမိတို့တာဝန်ကို မထမ်းဆောင်ကြသည့် သူများနှင့် ကွဲပြား၏။ ထိုအရာကို သင် မပိုင်းခြားမသိမြင်နိုင်လျှင်၊ သင်၏ အစွမ်းအစ ညံ့ဖျင်းသည်၊ ဝိညာဉ်ရေးရာ သိနားလည်မှု သင် ကင်းမဲ့ပြီး အသင်းတော်၏ အလုပ်ကို မလုပ်ဆောင်နိုင်ဟု ဆိုလိုပေသည်။ ကွဲပြားခြားနားမှုကို သင် မြင်နိုင်လျှင်၊ ၎င်းတို့ကို သင် မတူကွဲပြားစွာ ဆက်ဆံလိမ့်မည်။ ဤလူနှစ်မျိုးနှစ်စားကြားတွင် ကွဲပြားခြားနားမှုက မည်သည့်နေရာတွင် တည်ရှိသနည်း။ ၎င်းတို့ လျှောက်လှမ်းသည့် လမ်းကြောင်းများတွင် ကွဲပြားခြားနားမှုက မည်သည့်အရာဖြစ်သနည်း။ တာဝန်ကို ထမ်းဆောင်ခြင်းအပေါ် ၎င်းတို့၏ သဘောထားတွင် ကွဲပြားခြားနားမှုမှာ အဘယ်နည်း။ ဤအရာများကို သင်တို့ ပိုင်းခြား သိမြင်နိုင်သလော။ (လူအချို့သည် ရှင်းလင်းပစ်ခံရပြီးနောက် တာဝန်အချို့ကို ဆက်လက်ထမ်းဆောင်နိုင်ကြပြီး ၎င်းတို့တွင် အသိစိတ်အချို့ ရှိသေးကြောင်းကို ညွှန်ပြသည်။်။ ၎င်းတို့သည်လည်း ကယ်တင်မခံရနိုင်တော့ဟု ခံစားကောင်းခံစားရနိုင်သော်လည်း၊ ၎င်းတို့က “ဘုရားသခင်ကို ငါ ယုံကြည်သည်။ ဤဘုရားသခင်က ဖန်ဆင်းရှင်ဖြစ်သည်မှာ ကျွန်ုပ် သေချာသည်။ အသင်းတော်က ငါ့ကို ရှင်းလင်းပစ်ခဲ့သော်လည်း၊ ဘုရားသခင်ကို ငါ ယုံကြည်ရဦးမည်။ ငါသည် ဖန်ဆင်းခံတစ်ဦး ဖြစ်နေဆဲဖြစ်ပြီး ငါ၏ ဖန်ဆင်းရှင်ကို ငါ အသိအမှတ်ပြုသည်”ဟု စဉ်းစားကြသည်။ ၎င်းတို့ထဲတွင် ဤအသိစိတ် အနည်းငယ် ရှိနေဆဲဖြစ်သည်။ ၎င်းတို့သည် ရှင်းလင်းပစ်ခံရပြီးနောက် မိမိတို့တာဝန်ကိုပင် မလုပ်ဆောင်သကဲ့သို့ ဘုရားသခင်ကို ယုံကြည်ခြင်းပင်မရှိတော့လျှင်၊ မယုံကြည်သူအဖြစ် မိမိတို့ကိုယ်ကိုယ် ပေါ်လွင်စေခြင်း ဖြစ်သည်။) နောက်ထပ် မည်သူ ပြောချင်သနည်း။ (လူအချို့သည် ယခင်က မိမိတို့ လုပ်ဆောင်ခဲ့သည့် အရာများအတွက် ဘုရားသခင်ကို အကြွေးတင်သည်ဟု မိမိတို့ စိတ်နှလုံးတွင် သဘောပေါက်နှင့်ပြီးဖြစ်ကာ ဖာထေးပြုပြင်ရန် ဆန္ဒရှိကြသောကြောင့် ရှင်းလင်းပစ်ခြင်းခံရသည့်နောက်တွင် မိမိတို့တာဝန်ကို ဆက်လက် ထမ်းဆောင်ကောင်းထမ်းဆောင်နိုင်သည်။ သို့သော် တစ်စုံတစ်ဦးသည် ရှင်းလင်းပစ်ခံရပြီးနောက် မိမိတာဝန်ကို လုပ်ဆောင်ခြင်းမရှိတော့လျှင်၊ ၎င်းသည် ဘုရားသခင်ကို စိတ်ကျေနပ်စေရန် မိမိတာဝန်ကို လုပ်ဆောင်နေခဲ့ခြင်း မဟုတ်ဘဲ၊ ကောင်းချီးများ ရမည့် မျှော်လင့်ချက်ဖြင့် ဘုရားသခင်နှင့် အပေးအယူလုပ်ရန် ကြိုးစားနေခဲ့ခြင်းဖြစ်ကြောင်း ပြသည်။ မည်သည့် ကောင်းချီးမျှ မရမည်ကို သတ်မှတ်ဆုံးဖြတ်ပြီးနောက်၊ တာဝန်ကို ဆက်လက်ထမ်းဆောင်ရန် မလိုအပ်သည်ကို မြင်သောကြောင့် အလုပ်လုပ်ခြင်းကို ရပ်လိုက်ကြသည်။) ဤလူနှစ်မျိုးနှစ်စားထဲတွင်၊ မည်သူက အသိစိတ်တစ်ခုခု ရှိသနည်း။ (ရှင်းလင်းပစ်ခံရပြီးနောက် မိမိတို့တာဝန်ကို ဆက်လက်လုပ်ဆောင်သူများဖြစ်သည်။) မိမိတို့တာဝန်ကို ဆက်လက်လုပ်ဆောင်သည့် လူစားမျိုးသည် လူတစ်ဦးဖြစ်ခြင်းအတွက် အသိစိတ်နှင့် အခြေခံတစ်ခု ရှိနေဆဲဖြစ်သည်။ ဘုရားသခင်က မည်သို့ ဆက်ဆံသည်ဖြစ်စေ၊ ၎င်းတို့ကို ဘုရားသခင် အလိုရှိသည်ဖြစ်စေ၊ အလိုမရှိသည်ဖြစ်စေ၊ လူသားတစ်ဦးအနေဖြင့်၊ ၎င်းတို့သည် ဘုရားသခင်၏ ဖန်ဆင်းခံတစ်ဦး ဖြစ်နေကြဆဲ ဖြစ်သည်။ ဘုရားသခင်၏ လက်တော်ကို ၎င်းတို့ မလွတ်မြောက်နိုင်ကြပေ။ မည်သည့်နေရာကို ၎င်းတို့ သွားသည်ဖြစ်စေ၊ ၎င်းတို့သည် ဖန်ဆင်းခံတစ်ဦး ဖြစ်နေဆဲဖြစ်သည်။ ထို့ကြောင့် ၎င်းတို့သည် မိမိတို့တာဝန်ကို လုပ်ဆောင်ရဦးမည်ဖြစ်သည်။ ဤအရာက ၎င်းတို့တွင် လူတစ်ဦးဖြစ်ခြင်းအတွက် အသိစိတ်နှင့် အခြေခံတစ်ခု ရှိနေသည်ကို ပြသသည်။ ထို့အပြင်၊ မည်သည့်နေရာသို့ ၎င်းတို့ သွားသည်ဖြစ်စေ၊ အနည်းဆုံးအနေဖြင့် ဘုရားသခင်ကို ၎င်းတို့ ယုံကြည်သည်ဟု ဝန်ခံနိုင်ပြီး ဘုရားသခင်၏ တည်ရှိခြင်းကို အသိအမှတ်ပြုနိုင်ကြသည်။ ၎င်းတို့ကို မိမိတို့တာဝန်များအား ထမ်းဆောင်နိုင်စေသည်မှာ ၎င်းတို့ စိတ်နှလုံးထဲရှိ ဤယုံကြည်ခြင်း ဖြစ်သည်။ ဤလူစားမျိုးသည် ယုံကြည်ခြင်းအချို့ အမှန်တကယ် ရှိပြီး၊ နောင်တရနိုင်စွမ်း ရှိကောင်းရှိနိုင်သည်။ ရှင်းလင်းပစ်ခံရပြီးနောက် မိမိတို့တာဝန်များကို ထမ်းဆောင်မှု ရပ်လိုက်ကြသူများမှာမူ၊ ၎င်းတို့ စဉ်းစားနေကြသည်မှာ၊ “ဘုရားသခင်က ငါ့ကို အလိုမရှိလျှင်၊ ဘုရားသခင်ကို ငါ ယုံကြည်မည်မဟုတ်တော့ပါ။ ငါ၏ ယုံကြည်ခြင်းက မည်သို့ဆိုစေ အချည်းနှီးဖြစ်သည်”ဟူ၍ ဖြစ်သည်။ ၎င်းတို့သည်ယုံကြည်ခြင်းကို ရပ်ကာ ဘုရားသခင်၏ တည်ရှိခြင်းကို ငြင်းပယ်ကြပြီး ယခင်က မိမိတို့ လုပ်ဆောင်ခဲ့သည့်အရာတိုင်းကို ငြင်းဆိုလျက် လူတစ်ဦးဖြစ်ခြင်းအတွက် မိမိတို့၏ အခြေခံကိုပင် စွန့်ပစ်ကြသည်။ ထိုသို့သော လူများသည် အသိစိတ်နှင့် ဆင်ခြင်တုံတရား ကင်းမဲ့ကြပြီး၊ ယင်းမှာ ဤနှစ်မျိုးနှစ်စားများကြား ကွဲပြားခြားနားမှု တည်ရှိသောနေရာ ဖြစ်သည်။ ငါ့ကို ပြောလော့၊ ဘုရားသခင်က ဤအရာကို သိသလော။ အားလုံးကို သူ အလွန် ကောင်းစွာ သိရှိ၏။ အရာခပ်သိမ်းကို သူ ဖန်ဆင်းခဲ့သည်။ အရာခပ်သိမ်းကို သူ စေ့စေ့စပ်စပ် ကြည့်ရှုစစ်ဆေးနိုင်ပြီး၊ ယင်းတို့အားလုံးအပေါ် အချုပ်အခြာအာဏာဖြင့် စိုးစံနိုင်သည်။ အသိစိတ်မဲ့သည့် မယုံကြည်သူများက၊ “ဘုရားသခင် အဘယ်မှာနည်း။ သူ့ကို ငါ မတွေ့ရသည်မှာ အဘယ်သို့ဖြစ်သနည်း။ ထို့ကြောင့် အသင်းတော်က ငါ့ကို ရှင်းလင်းပစ်လျှင် အဘယ်အရေးနည်း။ ငါ သွားသည့်နေရာတိုင်းတွင် အရင်အတိုင်းပင် ငါ အသက်ရှင်နိုင်သည်။ ကိုယ်တော့်ကို ကျွန်ုပ် စွန့်ခွှာသောကြောင့်သက်သက် ကျွန်ုပ် အသက်ဆက်မရှင်နိုင်ဟု ကိုယ်တော် ထင်သလော။ ကျွန်ုပ်၏ တာဝန်ကို မထမ်းဆောင်ခြင်းက ကျွန်ုပ်ကို သာ၍ပင် လွတ်လပ်မှု ပေးသည်”ဟု တွေးထင်ကြသည်။ ဤသည်မှာ ယုံကြည်ခြင်း မရှိသူအဖြစ် ၎င်းတို့ကို ထုတ်ဖော်ပြသည့် ၎င်းတို့၏ သဘောထားဖြစ်ပြီး၊ ထိုအရာက ၎င်းတို့ကို ရှင်းလင်းပစ်ခြင်းသည် မှန်ကန်ကြောင်း သက်သေပြ၏။ ဤကဲ့သို့သော ယုံကြည်ခြင်းမရှိသူများသည် ရှင်းလင်းပစ်ခံရသင့်သည်။ ၎င်းတို့ မရှိခြင်းကပဲ အေးသည်။ ဘုရားသခင်ကို ယုံကြည်ခြင်းရှိကြသည့်လူများသည် ရှင်းလင်းပစ်ခံရသည့်အခါ မတူကွဲပြားစွာ တုံ့ပြန်ကြသည်။ ဥပမာအနေဖြင့်၊ ရှင်းလင်းပစ်ခြင်းခံပြီးနောက်၊ လူအချို့က၊ “ကျွန်ုပ်၏ တာဝန်ကို လုပ်ဆောင်ခြင်းမရှိဘဲ ကျွန်ုပ် အသက်မရှင်နိုင်ပါ။ ဘုရားသခင်ကို ယုံကြည်ခြင်းမရှိဘဲ ကျွန်ုပ် အသက်မရှင်နိုင်ပါ။ ဘုရားသခင်မရှိဘဲ ကျွန်ုပ် ဆက်အသက်မရှင်နိုင်ပါ။ ကျွန်ုပ် မည်သည့်နေရာသို့ သွားသည်ဖြစ်စေ၊ ဘုရားလက်တော်ထဲတွင် ကျွန်ုပ် ရှိသည်”ဟု ဆိုကောင်းဆိုကြပေမည်။ ထို့ကြောင့် ၎င်းတို့သည် မိမိတို့တာဝန်ကို ဆက်လုပ်ဆောင်ကြသည်။ ဤရွေးချယ်မှုဆီသို့ ၎င်းတို့ကို ဆိုက်ရောက်စေသည်မှာ မျက်ကန်း ယုံကြည်မှု သို့မဟုတ် မိုက်မဲမှု မဟုတ်ပေ။ ၎င်းတို့အနေဖြင့် မိမိတို့တာဝန်ကို ဤကဲ့သို့ ထမ်းဆောင်နိုင်သည်မှာ ဤအတွေးများ၏ စိုးမိုးခြင်းခံရကြသောကြောင့် ဖြစ်သည်။ ၎င်းတို့တွင်လည်း မကျေမချမ်းဖြစ်ခြင်းများနှင့် အယူအဆများလည်းကောင်း၊ မကျေနပ်ချက်များလည်းကောင်း ရှိကြသည်။ သို့သော် ၎င်းတို့က မိမိတို့တာဝန်ကို ထမ်းဆောင်နိုင်ကြသေးသည်မှာ အဘယ်ကြောင့်နည်း။ အဘယ့်ကြောင့်ဆိုသော် ၎င်းတို့၏ လူ့သဘာဝအတွင်းတွင် အသိစိတ်အချို့ အလုပ်လုပ်နေဆဲ ဖြစ်သောကြောင့် ဖြစ်သည်။ အသိစိတ်လည်ပတ်မှု မရှိသည့်သူများသည် မိမိတို့တာဝန်ကို လုပ်ဆောင်ခြင်းနှင့် ဘုရားသခင်ကို ယုံကြည်ခြင်းအား ရှောင်ကြဉ်နိုင်ကြသည်။ ဤသည်မှာ ကွာခြားမှုဖြစ်၏။ လူတို့သည် ဧကန်အမှန် တစ်ဦးနှင့်တစ်ဦး မတူကြပေ။ လူတိုင်းကြားတွင် ကွာခြားချက်များ ရှိသည်။ အချက်အချာကျသော အခိုက်အတန့်အချိန်များတွင်၊ တစ်စုံတစ်ဦး၌ အသိစိတ်နှင့် ဆင်ခြင်တုံတရား ရှိမရှိဟူသည်က အလွန်များစွာသော အမှုအရာများကို အဆုံးအဖြတ်ပေးကာ အကျိုးသက်ရောက်မှုရှိနိုင်သည်။

လူတစ်ဦး၏ အခြေအနေတွင်ရှိသော ရည်ရွယ်ချက်များနှင့် ပတ်သက်၍ ယခုတင် ငါ မိတ်သဟာယပြုခဲ့သည်။ ဆက်လက်၍ ရှုထောင့်နှင့် သဘောထားအပေါ် ငါ မိတ်သဟာယပြုမည်။ ထိုအရာသည် စကားအသုံးအနှုန်း ကဏ္ဍတစ်ခုဖြစ်စေ၊ သမ္မာတရား သွင်ပြင်လက္ခဏာတစ်ခုဖြစ်စေ ဤတွင် ပါဝင်သော အသေးစိတ်အချက်များစွာ ပါဝင်သည်။ အပေါ်ယံအဆင့် စကားများ သို့မဟုတ် ပြောဆိုထားသည့် စာကြောင်းများလောက် မရိုးရှင်းပေ။ သင်သည် သင်၏ သိနားလည်မှုကို စကားတစ်လုံး၊ အယူအဆတစ်ခု သို့မဟုတ် စာကြောင်းအချို့နှင့်ဆိုင်သည့် တိုက်ရိုက်အဓိပ္ပာယ်ထိသာ ကန့်သတ်လိုက်လျှင် ထိုအရာသည် အယူဝါဒတစ်မျိုးသာ အစဉ်ဖြစ်လိမ့်မည်။ သို့သော် ဤတိုက်ရိုက်စကားစုများ သို့မဟုတ် စာကြောင်းများအား လူတို့က မိမိတို့၏ လက်တွေ့ကျသော ဘဝများတွင် ထုတ်ဖော်ကြသည့် တကယ့် အခြေအနေများနှင့် စိတ်ကူးများ၊ အမြင်များ သို့မဟုတ် နည်းစနစ်များနှင့် သင် ပေါင်းစပ်ကာ နှိုင်းယှဉ်ကြည့်ပါက သင်၏ ကိုယ်ပိုင် ပြဿနာများစွာကို သင် ရှာဖွေတွေ့ရှိနိုင်လိမ့်မည်။ အချို့သော ပြဿနာများက သမ္မာတရားနှင့် ဆန့်ကျင်သည်။ အခြားပြဿနာများမှာ အယူဝါဒနှင့် ကိုက်ညီမှုရှိပုံရသည်။ ယင်းတို့သည် စည်းမျဉ်းစည်းကမ်းများ၊ လူသား အယူအဆများ၊ နည်းလမ်းများနှင့် ကိုက်ညီပုံရသော်လည်း အမှန်တွင် သမ္မာတရား သို့မဟုတ် ဘုရားသခင်၏ ရည်ရွယ်ချက်များနှင့် မကိုက်ညီပေ။ ဥပမာအနေဖြင့် လူတို့တွင်ရှိသည့် အချို့သော အမြင်များနှင့် ရှုထောင့်များသည် လူသား အယူအဆများ၊ စိတ်ကူးများနှင့်သာ ကိုက်ညီကြသော်လည်း သမ္မာတရား စည်းမျဉ်းများနှင့် မကိုက်ညီပေ။ ယင်းတို့ကို ဘုရားနှုတ်ကပတ်တော်များအတိုင်း အကဲဖြတ်ကာ ပိုင်းခြားသိမြင်ခြင်း မရှိလျှင် လူတို့အလယ် လက်ခံမှုကို ရရှိနိုင်လိမ့်မည်ဖြစ်သည်။ သို့သော် ဘုရားနှုတ်ကပတ်တော်များနှင့်ယှဉ်ကာ စစ်ဆေးသည်နှင့်တစ်ပြိုင်နက် လူသား အတွေးများနှင့် အမြင်များသည် မှားယွင်းသော အရာများ ဖြစ်လာကြသည်၊ အပျက်သဘောဆောင်သော အရာများဖြစ်လာကြသည်။ အခြားမည်သည့် ပြဿနာများကို သင်တို့ ရှာဖွေတွေ့ရှိသနည်း။ (ဘုရားသခင်၊ လူတို့က မှန်ကန်ပြီး လျော်ကန်သော အရာအဖြစ် မြင်သော်လည်း သမ္မာတရား ရှုထောင့်အမြင်မှနေ၍ သမ္မာတရားနှင့် မကိုက်ညီသော “မိမိ၏ မိဘများကို သားသမီးဝတ်ကျေပွန်ခြင်း” နှင့် “ဇနီးကောင်းနှင့် ချစ်ခင်သော မိခင်တစ်ဦးဖြစ်ခြင်း”ကဲ့သို့သော ရိုးရာယဉ်ကျေးမှုမှ စိတ်ကူးများနှင့် အမြင်များကို ကျွန်ုပ် စဉ်းစားနေပါသည်။) ယင်းတို့သည် သမ္မာတရားနှင့် မကိုက်ညီပေ။ ဤသည်မှာ ဘုရားသခင်၏ လိုအင်ဆန္ဒများကို ယင်းတို့က ဆန့်ကျင်သည်ဟု ဆိုလိုသည်။ ဥပမာအနေဖြင့် လူအချို့သည် မိမိတို့၏ မိဘများကို သားသမီးဝတ်ဆိုင်ရာ ဆက်ကပ်မှုကို ပြနိုင်ကြသည် သို့မဟုတ် ဇနီးကောင်းနှင့် ချစ်ခင်သော မိခင်တစ်ဦး ဖြစ်နိုင်ကြသည်။ ၎င်းတို့၏ အပြုအမူနှင့် စွမ်းဆောင်မှုအရ ဤတွင် ပြဿနာမရှိဟု ထင်ရသည်။ သို့သော် ဘုရားသခင်ကို ၎င်းတို့ ကျိုးနွံနာခံနိုင်ကြသလော။ သမ္မာတရားကို လက်ခံနိုင်ကြသလော။ ဤအပြုအမူနှစ်ခုကို အပြင်ပန်းအားဖြင့် ပြသခြင်းမျှသည် ပြဿနာ မဟုတ်ပေ။ သို့သော် မိမိတို့၏ သဘာဝ အနှစ်သာရကို အကဲဖြတ်ခြင်းအရ၊ ဘုရားသခင်ကို ၎င်းတို့ ဆက်ဆံသည့်နည်းလမ်းတွင် ကျိုးနွံနာခံမှုတစ်ခုတလေ ရှိကြသလော။ သမ္မာတရားကို ၎င်းတို့ လက်ခံနိုင်ကြသလော။ ဤသွင်ပြင်လက္ခဏာနှစ်ခုနှင့် ပတ်သက်၍ ပြဿနာများရှိလျှင် ကယ်တင်ခြင်းကို ၎င်းတို့ ရရှိနိုင်ကြလိမ့်မည်လော။ သေချာပေါက် ရရှိကြလိမ့်မည် မဟုတ်။ ထို့ကြောင့် ဤအပြုအမူနှစ်ခုသည် ကောင်းမြတ်မှုများအဖြစ် ထင်ရသော်လည်း လူတစ်ဦး၏ အနှစ်သာရကို မထင်ဟပ်နိုင်ပေ။ တစ်စုံတစ်ဦးသည် အပေါ်ယံတွင် မည်မျှပင် သားသမီးဝတ်ကျေသည်ဖြစ်စေ၊ ဇနီးကောင်းတစ်ဦးနှင့် ချစ်ခင်တတ်သော မိခင်တစ်ဦး ဖြစ်ပါစေ ၎င်းတို့သည် စာတန်၏ လွမ်းမိုးမှုမှ ရုန်းထွက်လွတ်မြောက်ပြီးသောသူတစ်ဦး ဖြစ်သည်ဟု ဆိုလိုရန် မဆိုထားနှင့်၊ ဘုရားသခင်ကို ကျိုးနွံနာခံသော သူတစ်ဦးဖြစ်သည်ဟုပင် မဆိုလိုပေ။ ၎င်းတို့၏ ဤကောင်းမြတ်ခြင်းနှစ်ခုနှင့် သမ္မာတရားကြားတွင် မည်သည့် ဆက်နွှယ်မှုမျှ မရှိပေ။ ထို့ကြောင့် ဤကောင်းမြတ်ခြင်းနှစ်ခုကို ပိုင်ဆိုင်သော တစ်စုံတစ်ဦးသည် ဘုရားသခင် အသိအမှတ်ပြုသည့် လူတစ်ဦး မုချ မဟုတ်သကဲ့သို့ ၎င်းတို့သည် ဖြောင့်မတ်သော လူတစ်ဦး၏ စံနှုန်းကို အလွန်အလှမ်းဝေးလေသည်။ ဖောက်ပြန်ပျက်စီးသော လူသားများ၏ စိတ်နှလုံးများသည် စာတန်၏ အတွေးအခေါ်များနှင့် ပြည့်နေသည်။ ၎င်းတို့အားလုံးသည် အခြားသူတို့၏ ချီးမွမ်းခြင်းနှင့် အသိအမှတ်ပြုခြင်းကို လက်ခံရရှိခြင်းအား နှစ်သက်ကြသည်။ ၎င်းတို့သည် မိမိတို့ကိုယ်ကို ကာကွယ်ရန် ၎င်းတို့၏ အချင်းချင်း ဆက်ဆံမှုများကို ထိန်းသိမ်းခြင်းအား နှစ်သက်ကြသည်။ အခြားသူများအား ၎င်းတို့ကို အထင်ကြီးစေရန် ထင်ပေါ်ခြင်းနှင့် ကြွားဝါခြင်းတို့ကို ၎င်းတို့အားလုံး နှစ်သက်ကြသည်။ ဤစာတန်ဆန်သော အတွေးအခေါ်များကို အခြေခံ၍ အသင်ရှင်ခြင်းဟူသမျှသည် စမှတ် အခြေအနေတစ်ခုခုမှ အစပြုသည်။ ဤစမှတ်က စွမ်းဆောင်ရရှိရန် ရည်မှန်းသည့် ပန်းတိုင်မှာ အဘယ်နည်း။ (လူတို့က ၎င်းတို့ကို ထောက်ခံအားပေးကာ အသိအမှတ်ပြုရန်အလို့ငှာ လူတို့အား ၎င်းတို့ကို ကောင်းမြတ်သော ပုဂ္ဂိုလ်များအဖြစ် ချီးမွမ်းစေရန်နှင့် ချစ်ခင်တတ်ပြီး ထောက်ထားတတ်သည်ဟု ပြောစေရန် ဖြစ်သည်။) စာတန်၏ အတွေးအခေါ်များဖြင့် အသက်ရှင်ရင်း လူတို့သည် “လူကောင်းများက ဆုချီးမြှင့်ခံရသည်”ဟူသည်နှင့် “ကောင်းသောသူများ၌ ငြိမ်းချမ်းသည့် ဘဝရှိသည်”ဟူသော အယူအဆနှင့် စိတ်ကူးတစ်မျိုးကို ထားရှိကြသည်။ သို့တိုင်အောင် “လူကောင်းများက ဆုချီးမြှင့်ခံရသည်”ဟူသည်နှင့် “ကောင်းသောသူများ၌ ငြိမ်းချမ်းသည့် ဘဝရှိသည်”ဟူသည်မှာ မည်သည့်အရာကို ဆိုလိုကြောင်းကို မည်သူကမျှ ရှင်းလင်းစွာကို မပြောနိုင်ပေ။ ဆန့်ကျင်ဘက်အနေဖြင့် မကောင်းသည့် လူများက အသက်ရှည်ရှည်နေရချိန်တွင် လူကောင်းများက မနေရသည်ကို မြင်သည့်အခါ ဤအရေးကိစ္စများ၏ အခြေအနေနှင့်ဆိုင်သော ဖြစ်ကြောင်းရင်းမြစ်ကို မည်သူကမျှ အမှန်တကယ် သဘောမပေါက်နိုင်ပေ။ သို့သော် လူတို့ကြားတွင် အများအားဖြင့် လက်ခံထားသည့် အမြဲရှိနေသော စည်းမျဉ်းတစ်ခု ရှိသည်။ “ကောင်းသောအရာကို ကောင်းသောအရာ ဖြင့်လည်းကောင်း၊ မကောင်းမှုကို မကောင်းမှုအားဖြင့်လည်းကောင်း ပြန်လည်ဆပ်ပေးခံရသည်”ဟူ၍ ဖြစ်သည်။ ဘုရားသခင်သည် လူတစ်ဦးစီတိုင်းကို ၎င်းတို့၏ ကိုယ်ပိုင် လုပ်ဆောင်ချက်များအား အခြေခံ၍ ချီးမြှင့်သည်။ ဤအရာကို ဘုရားသခင်က ကြိုတင်စီမံထားခြင်းဖြစ်ပြီး မည်သူကမျှ မပြောင်းလဲနိုင်သည့်တိုင် များစွာသောလူတို့က ဤအရာကို သတိမပြုမိကြပေ။ ထို့ကြောင့် လူတို့သည် စာတန်ဆန်သော အတွေးအခေါ်များအတိုင်း အသက်ရှင်ကြသည့်အခါ ပြောင်းလဲရန် လွယ်ကူသလော။ (မလွယ်ကူပါ။) အဘယ်ကြောင့် မလွယ်ကူသနည်း။ (ဤအတွေးအခေါ်များသည် ၎င်းတို့၏ ရှင်သန်မှု နည်းဥပဒေသ ဖြစ်လာပြီးဖြစ်သည်။ သမ္မာတရားကို ရှာဖွေခြင်းမရှိဘဲ၊ ဤအယူအဆများကို ပိုင်းခြားသိမြင်နိုင်ခြင်းမရှိဘဲ ပြောင်းလဲရန် ခက်ခဲသည်။) ထိုအရာသည် သိပ်မရိုးရှင်းပေ။ အမှန်တွင် ဤရည်ရွယ်ချက်များ၊ လုပ်ရပ်များနှင့်ပတ်သက်သည့် အခြေအနေများကို ရင်ဆိုင်ရသည့်အခါ မည်သည့်အရာကိုမျှ သင် မခံစားရဟု ဆိုလျှင် မမှန်ပေ။ ဘာသာတရားမရှိသောသူများအတွက် ၎င်းတို့သည် စာတန်ဆန်သော အတွေးအခေါ်များနှင့် နည်းဥပဒေသများအတိုင်း လုံးလုံး အသက်ရှင်ကြသောကြောင့် မည်သည့်အရာကိုမျှ မခံစားရခြင်းသည် ပုံမှန်ဖြစ်သည်။ ၎င်းတို့က ဤအရာများကို တန်ဖိုးရှိသည်ဟု စဉ်းစားကြပြီး မှားယွင်းသည်ဟု မထင်ကြပေ။ ယခုတွင် သင်တို့အားလုံးသည် ထိုမျှအချိန်ကြာမြင့်စွာ ဘုရားသခင်ကို ယုံကြည်ပြီးဖြစ်ကာ အလွန်များသော တရားဒေသနာများကို နားထောင်ကြပြီးဖြစ်သည်။ စိတ်ထဲတွင် ဤအရာများအပေါ် အကဲဖြတ်ချက်တစ်ခု သင်တို့တွင် ရှိသင့်သည်။ ယင်းတို့သည် မှန်သလော၊ မှားသလော။ ဤအရာများ မှားယွင်းသည်ကို သင်တို့ သတိပြုနိုင်သင့်သည်။ ယင်းတို့အပေါ် သင်တို့၏ သဘောထားသည် အပျက်သဘောဆောင်သင့်သည်၊ ထောက်ခံသည့်သဘော မဖြစ်သင့်ပေ။ သို့ဆိုလျှင် ယင်းတို့ မှားယွင်းကြောင်း ကောင်းစွာ အပြည့်အဝ သိလင့်ကစား အဘယ်ကြောင့် ယင်းတို့ကို သင် လက်မလွှတ်နိုင်သနည်း။ ပြဿနာက မည်သည့်နေရာတွင် တည်ရှိသနည်း။ (ကျွန်ုပ်တို့သည် အလွန် တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်ကာ ဇာတိပကတိကို ပုန်ကန်ရန် မလိုလားကြပါ။ တစ်စုံတစ်ခုနှင့် ထိပ်တိုက်တွေ့သည့်အခါ ဘုရားသခင်ကို စိတ်ကျေနပ်စေခြင်းအကြောင်းအား ကျွန်ုပ်တို့ မစဉ်းစားဘဲ ဘုရားအိမ်တော်၏ အကျိုးစီးပွားများကို အနည်းငယ်မျှ အလေးထားခြင်း မရှိပါ။ ထိုအစား ကျွန်ုပ်တို့ကိုယ်ပိုင် အကျိုးစီးပွားများကိုသာ စဉ်းစားကြသည်။ ကျွန်ုပ်တို့၏ အတွင်းပိုင်း ရည်ရွယ်ချက်များကို ကျွန်ုပ်တို့ ပုန်ကန်နိုင်ခြင်း မရှိကြပါ။) ဇာတိပကတိကို ပုန်ကန်ရန် လိုလားမှု မရှိခြင်း။ ဤသည်မှာ သွင်ပြင်လက္ခဏာတစ်ခု ဖြစ်သည်။ အကြီးစား အကျိုးစီးပွားများနှင့် ပတ်သက်လာသည့်အခါ သင်သည် စိတ်သောကရောက်ပြီး မချိတင်ကဲဖြစ်ကာ လက်မလွှတ်နိုင်ပေ။ ထို့ကြောင့် အကြီးစား အကျိုးစီးပွားများ မပါဝင်သည့် သင်၏ နေ့စဉ် ဘဝနှင့်ဆိုင်သော လူလူချင်း ဆက်ဆံမှုများတွင် သင်တို့သည် ဤစာတန်ဆန်သော အတွေးအခေါ်များနှင့် နည်းဥပဒေသများကို ဆန်းစစ်ဖူးကြသလော။ ယင်းတို့ကို ဖြေရှင်းရန် သမ္မာတရားကို သင်တို့ ရှာဖွေပြီးပြီလော။ သင်တို့ လုံးဝ ပြောင်းလဲပြီးပြီလော။ (အချို့သောအရာများကို ကျွန်ုပ် ဆန်းစစ်ပြီး ကျွန်ုပ် သတိပြုမိသောအရာကို ပြောင်းလဲရန် ကြိုးစားပါသည်။ သို့သော် မကြာခဏဆိုသလို ထိုအရာကို အရေးကြီးသည့် ကိစ္စတစ်ခုကဲ့သို့ သဘောမထားသည့်အပြင် ဆန်းစစ်ခြင်းလည်း မရှိပါ။) သို့ဆိုလျှင် ပြောင်းလဲရန် မလွယ်ပေ။ သင်၏ လှုပ်ရှားမှုတိုင်း၊ စကားနှင့် လုပ်ရပ်တိုင်း၊ သင်၏ အကြည့်တိုင်းသည်ပင်လျှင် ဖောက်ပြန်ပျက်စီးသော စိတ်သဘောထား၏ ထုတ်ဖော်မှုများသာဖြစ်သည်။ အားလုံးကို ဖောက်ပြန်ပျက်စီးသော စိတ်သဘောထားက အုပ်စိုးထားသည်။ ဤပြဿနာများကို ဖြေရှင်းရန် သမ္မာတရားကို သင် မရှာဖွေသေးလျှင် ကယ်တင်ခြင်းကို လက်ခံရရှိရန် အလွန် ခက်ခဲလိမ့်မည်။ ဇာတိပကတိကို ပုန်ကန်ရန်မှာ သင်၏ပင်ကိုစရိုက်ကို နှစ်ခုအဖြစ်သို့ ခွဲရန် လိုအပ်သည့်အလား ကြီးမားသော အားထုတ်မှုနှင့် အားအင်လိုအပ်သည်ဟု သင် တွေးထင်လျှင် သင် ပြဿနာရှိပေပြီ။ ပြောင်းလဲရန် လွယ်ကူလိမ့်မည် မဟုတ်ပေ။ နေ့စဉ်ဘဝ၊ သင်၏ စကားနှင့် လုပ်ဆောင်ချက်တိုင်းမှ စ၍ အထူးသဖြင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ပါဝင်သည့် ထိုကိစ္စရပ်များတွင် သင့်ကိုယ်သင် ဆန်းစစ်ကာ သမ္မာတရားကို သင် ရှာဖွေနိုင်လျှင်၊ သင်၏ ကိုယ်ပိုင် ဇာတိပကတိကို ပုန်ကန်နိုင်လျှင် အချို့သော ပြောင်းလဲမှုများကို သင် ပြုလုပ်နိုင်လိမ့်မည်။ ယခုတွင် စာတန်၏ ဤအတွေးအခေါ်များနှင့် နည်းဥပဒေသများကို စွန့်ပစ်ရန် သင်တို့အားလုံးက အခက်တွေ့ကြသည်။ သို့ဆိုလျှင် သင်တို့၏ နေ့စဉ်ဘဝများတွင် သမ္မာတရားနှင့် မကိုက်ညီသော ဤအမြင်များ၊ အပြုအမူများနှင့် လုပ်ရပ်များ၌ စစ်မှန်သော ပြောင်းလဲမှုတစ်ခုတလေ ရှိပြီလော။ (တစ်ခါတစ်ရံ ကျွန်ုပ် စကားပြောသည့်အခါ၊ ပြုမူဆောင်ရွက်သည့်အခါ ကျွန်ုပ်တွင် မမှန်ကန်သော ရည်ရွယ်ချက်များ ရှိသည်ကို သတိပြုမိပြီး ယင်းတို့ကို ပြုပြင်ချင်ပါသည်။ ဆုတောင်းပြီးနောက်တွင် ဘုရားသခင်၏ ရည်ရွယ်ချက်များကို ကျွန်ုပ် နားလည်ပြီး လက်တွေ့လုပ်ဆောင်နိုင်သည်။ သို့သော် ထိုသို့လုပ်ဆောင်ပြီးသည့်နောက်တွင် ကျွန်ုပ်၏ လုပ်ရပ်များနောက်ကွယ်ရှိ ရည်ရွယ်ချက်များက အမှန်တကယ် ပြေလည်သွားခြင်းမရှိသေးသည်ကို ကျွန်ုပ် တွေ့ရှိရသည်။ ပြောင်းလဲပြီးဖြစ်သည်မှာ ကျွန်ုပ်၏ အပြင်ပန်း နည်းလမ်းများသာ ဖြစ်သည်။ ဥပမာအားဖြင့် ကျွန်ုပ်ကိုယ်ပိုင် အကျိုးစီးပွားများကို ကာကွယ်ရန် ကျွန်ုပ် လိမ်ညာလျှင် ဤအရာကို နားလည်သဘောပေါက်ပြီးနောက်တွင် ဇာတိပကတိကို ကျွန်ုပ် ချက်ချင်း ပုန်ကန်လိမ့်မည်ဖြစ်ပြီး “ယခုတင် စကားပြောနေချိန် ကျွန်ုပ်၏ ရည်ရွယ်ချက် မမှန်ကန်ပါ။ ကျွန်ုပ် လှည့်ဖြားတတ်နေပါသည်”ဟု ပြောလျက် အခြားသူများထံ မိမိကိုယ်ကို ဖွင့်ဟကာ ဖော်ထုတ်ပြလိမ့်မည် ဖြစ်သည်။ သို့သော် ထိုအခြေအနေမျိုးကိုပင် နောက်တစ်ကြိမ် ကျွန်ုပ် ကြုံရသည့်အခါ ထိုရည်ရွယ်ချက်သည် ကျွန်ုပ်အပေါ် ထိန်းချုပ်ရန် ကြိုးစားလိမ့်ဦးမည်ဖြစ်ပြီး ကျွန်ုပ်၏ ကိုယ်ပိုင် အကျိုးစီးပွားများကို ကျွန်ုပ် ကာကွယ်လိုပြီး လိမ်ညာလိုမည်ဖြစ်သည်။ ထိုရည်ရွယ်ချက်သည် အလွန် နက်နက်ရှိုင်းရှိုင်း အမြစ်တွယ်ပုံရသည်။ ယင်းသည် ကျွန်ုပ်၏ စိတ်နှလုံးထဲတွင် ထပ်ကာတလဲလဲ ပြန်ပေါ်လာသည်။) သို့ဆိုလျှင် သင်၏ ကိုယ်ပိုင် အကျိုးစီးပွားများကို ဖြည့်ဆည်းရန်ဖြစ်သော ဤရည်ရွယ်ချက်သည် မည်သည့်နေရာမှ လာသနည်း။ ယင်းမှာ သင်၏ ဖောက်ပြန်ပျက်စီးသော စိတ်သဘောထား၏ ရလဒ်ဖြစ်သည်။ အမျိုးမျိုးသော ဖောက်ပြန်ပျက်စီးသည့် စိတ်သဘောထားများက ဖြစ်စေသည့် ရည်ရွယ်ချက်များသည် သဘာဝအားဖြင့် အားလုံး ကွဲပြားသည်။ အချို့သည် သဘာဝအားဖြင့် ကောက်ကျစ်ဆိုးယုတ်သည်၊ အချို့က ရက်စက်တတ်သည်၊ အချို့မှာ အဓိပ္ပာယ်မရှိ၊ အချို့မှာ ရယ်ဖွယ်ဖြစ်ပြီး အချို့သည် စိတ်နှလုံးခိုင်မာသည်။ အသီးသီးက သူ့သဘာဝနှင့်သူ ရှိသည်။ ထို့ကြောင့် တစ်ခုတည်းသော ရည်ရွယ်ချက်က မတူကွဲပြားသော အခြေအနေများတွင် ဖြစ်ပေါ်ခြင်းသည် အလွန်ပုံမှန်ဖြစ်သည်။ အဘယ့်ကြောင့်ဆိုသော် သင့်အတွင်းတွင်ရှိသော ဖောက်ပြန်ပျက်စီးသည့် စိတ်သဘောထားက ပြောင်းလဲခြင်း မရှိသောကြောင့် ဖြစ်သည်။ ဤစိတ်သဘောထားတစ်ခုက မတူကွဲပြားသော အခြေအနေများတွင် မတူကွဲပြားသော ရည်ရွယ်ချက်များ ဖြစ်ပေါ်စေနိုင်လျှင် ယင်းက လူတို့အား အလွန်များသော ဒုက္ခပြဿနာများစွာကို ဖြစ်စေမည်ဖြစ်ပြီး ၎င်းတို့၏ စိတ်များကို ပရမ်းပတာအခြေအနေထဲသို့ ရောက်သွားစေမည်ဖြစ်သည်။ ရည်ရွယ်ချက်တစ်မျိုးပင်လျှင် ရှည်ကြာသည့် အပြောင်းအလဲကာလတစ်ခု လိုအပ်လျက် ဖြေရှင်းရန် ခက်ခဲနိုင်သည်။ စိတ်သဘောထားတစ်ခုက ရည်ရွယ်ချက်အမျိုးအစား များစွာကို ဖြစ်စေလျှင် ယင်းသည် သာ၍ပင် ပြောင်းလဲရန် ခက်ခဲမည်ဖြစ်သည်။ သင်သည် မတူကွဲပြားသော အနေအထားများနှင့် အခြေအနေများတွင်လည်းကောင်း၊ မတူကွဲပြားသော လူများ၊ အဖြစ်အပျက်များနှင့် အမှုအရာများအလယ်တွင်လည်းကောင်း ထိုရည်ရွယ်ချက်တစ်မျိုးတည်းကို ကိုင်တွယ်ကာ ဖြေရှင်းရင်း ထိုအရာနှင့်ပတ်သက်၍ စဉ်ဆက်မပြတ် တိုးတက်အောင် လုပ်ရန် လိုအပ်ပေသည်။ ဤသည်မှာ ဖောက်ပြန်ပျက်စီးသော စိတ်သဘောထား၏ သွင်ပြင်လက္ခဏာတစ်ခုနှင့် စစ်တိုက်နေခြင်း ဖြစ်သည်။ လူအချို့သည် စစ်ပွဲအနည်းငယ် ရှုံးနိမ့်ပြီးနောက်တွင် တိုး၍ ပူပန်သောကရောက်ကာ ၎င်းတို့ ပြောင်းလဲနိုင်စွမ်းမရှိဟူ၍ပင် ကောက်ချက်ချကြသည်။ ပူပန်သောကရောက်ခြင်းသည် အသုံးမဝင်ပေ။ ဖောက်ပြန်ပျက်စီးသော စိတ်သဘောထားတစ်ခုကို ချက်ချင်း ပြောင်းလဲ၍မရနိုင်ပေ။ ဇာတိပကတိကို တစ်ကြိမ် သို့မဟုတ် နှစ်ကြိမ် ပုန်ကန်ခြင်းက အပြောင်းအလဲအချို့ကို ဖြစ်စေသင့်သည်ဟု သင် ထင်ကောင်းထင်မည်။ သို့သော် နောက်ပိုင်းတွင် သင်သည် ဖောက်ပြန်ပျက်စီးသော စိတ်သဘောထားအား အမြဲ ထုတ်ဖော်မိဆဲဖြစ်သည်ကို တွေ့ရှိကာ အဘယ်ကြောင့်ဟူသည်ကို သင် နားမလည်ပေ။ ဤအရာက သင်သည် စိတ်သဘောထားဆိုင်ရာ ပြောင်းလဲမှု ဖြစ်စဉ်ကို သိနားလည်မှု ကင်းမဲ့ကြောင်း ညွှန်ပြပေသည်။ စိတ်သဘောထားကို ပြောင်းလဲခြင်းသည် ရိုးရှင်းသော ကိစ္စရပ် မဟုတ်ပေ။ သမ္မာတရားအပေါ် သင်၏ သိနားလည်မှုက အလွန်ပေါ့တန်လျှင် လုံလောက်မည်မဟုတ်။ သင်၏ ဖောက်ပြန်ပျက်စီးသော စိတ်သဘောထား၏ အနှစ်သာရကို သင် အမှန်တကယ် သတိပြုမိသည့်အခါတွင် ထိုအရာကို သင် လုံးဝ ပုန်ကန်နိုင်ပေသည်။ ယခု သင် လုပ်ဆောင်သည့် နည်းလမ်းကို လက်တွေ့လုပ်ဆောင်ရင်း အခြေအနေများကို သင် ကြုံရသည့်အခါ သင်၏ ဖောက်ပြန်ပျက်စီးသော စိတ်သဘောထားကို သင် ထုတ်ဖော်ဆဲ ဖြစ်လိမ့်မည် ဖြစ်သော်လည်း သင် ပြောင်းလဲနှင့်ပြီးဖြစ်သည်ကိုမူ ငြင်းမရနိုင်ပေ။ အနည်းဆုံးအနေဖြင့် သင်၏ဖောက်ပြန်ပျက်စီးသော စိတ်သဘောထားသည် သူ့ကိုယ်၌က ထုတ်ဖော်မှု လျော့နည်းသွားပြီး သင့်ထံတွင် များစွာပိုမိုနည်းပါးသော ရည်ရွယ်ချက်များနှင့် မသန့်စင်မှုများ ရှိလေသည်။ ယခုတွင် သင်သည် သူတော်ကောင်းယောင်ဆောင်မှုနှင့် မရိုးသားမှုများစွာဖြင့် စကားမပြောပေ။ ထိုအစား သင်၏ စိတ်နှလုံးတွင် ရှိသည့်အတိုင်း သင် မကြာခဏ စကားပြောကာ အမှန်တရားကို ပြောလေသည်။ ဤအရာက သင် ပြောင်းလဲနှင့်ပြီးဖြစ်သည်ကို ညွှန်ပြသည်။ သို့သော် သင်က “ကျွန်ုပ်၏ လက်တွေ့လုပ်ဆောင်မှုနှင့် နည်းလမ်းများတွင် ပြောင်းလဲမှုတစ်ခုသာ ရှိခဲ့သည်။ ကျွန်ုပ်၏ ရည်ရွယ်ချက်များက မပြောင်းမလဲ ရှိနေသည်။ ထို့ကြောင့် ကျွန်ုပ် တကယ်ကို လုံးဝ မပြောင်းလဲသေးပါ၊ ဟုတ်ပါသလော။ ဤသည်မှာ ကျွန်ုပ်သည် ကယ်တင်၍မရနိုင်ဟု ဆိုလိုသလော”ဟု တွေးကောင်းတွေးမည်။ ဤအတွေးများသည် မှန်ကန်သလော။ (မမှန်ပါ။) ယင်းတို့သည် လွဲချော်သော အတွေးများဖြစ်သည်။ သင်၏ စိတ်သဘောထားကို ပြောင်းလဲခြင်းသည် ဖြစ်စဉ်များစွာကို တွေ့ကြုံခြင်း လိုအပ်သည်။ သင်၏ လက်တွေ့လုပ်ဆောင်မှုနှင့် နည်းလမ်းတို့ ဦးစွာ ပြောင်းလဲသည်မှာ မှန်ကန်သည်။ လူတို့၏ အတွင်းပိုင်း ရည်ရွယ်ချက်များမှာမူ ယင်းတို့ကို ဖြေရှင်းရန် သမ္မာတရားအား ရှာဖွေခြင်းအားဖြင့်သာ ပြောင်းလဲနိုင်သည်။ လက်တွေ့လုပ်ဆောင်မှုနှင့် နည်းလမ်းများအရ ပြောင်းလဲနိုင်ခြင်းသည် တစ်စုံတစ်ဦးက ပြောင်းလဲရန် အစပြုပြီးဖြစ်သည်ကို သက်သေပြသည်။ သင်၏ လူသား ရည်ရွယ်ချက်များနှင့် မသန့်စင်မှုများကို ဖြေရှင်းရန် သမ္မာတရားကို ရှာဖွေရာတွင် သင် မလျှော့တမ်းလုပ်ဆောင်လျှင် သင်၏ ဖောက်ပြန်ပျက်စီးသော စိတ်သဘောထားက ယင်းဘာသာ ထုတ်ဖော်ပြမှု နည်းသည်ထက် နည်းသွားလိမ့်မည်။ သင်သည် ဘုရားသခင်ကို သိရှိလာပြီးဖြစ်လျှင်၊ ဘုရားသခင်ကို ကြောက်ရွံ့သော စိတ်နှလုံးရှိကာ ဘုရားသခင်ကို ကျိုးနွံနာခံနိုင်လျှင် ယင်းက သင်၏ အသက်စိတ်သဘောထား ပြောင်းလဲပြီးသားဖြစ်သည်ကို သက်သေပြသည်။ ဤသည်မှာ အမှုအရာများကို ကြည့်ရှုရမည့် မှန်ကန်သော နည်းလမ်းဖြစ်သည်။ သင်၏ လက်တွေ့လုပ်ဆောင်မှု နည်းလမ်းသည် မှန်ကန်ပြီး သမ္မာတရားကို သင် လက်တွေ့လုပ်ဆောင်နိုင်ကာ စည်းမျဉ်းအချို့နှင့် သင် ပြုမူဆောင်ရွက်နိုင်လျှင် ယင်းက သင် ပြောင်းလဲနှင့်ပြီးဖြစ်သည်ဟု ဆိုလိုသည်။ သင်၏ ဖောက်ပြန်ပျက်စီးခြင်းကို တစ်ခါတစ်ရံ ထုတ်ဖော်ပြဆဲဖြစ်ရုံဖြင့် သင် လုံးဝ မပြောင်းလဲသေးဟု ယုံကြည်ခြင်းက မှားယွင်းပေသည်။ သင်က “သို့ဆိုလျှင် အဘယ်ကြောင့် ဖောက်ပြန်ပျက်စီးမှုကို ကျွန်ုပ် ထုတ်ဖော်ကာ နည်းလမ်းဟောင်းများထဲသို့ ပြန်ရောက်နေဆဲဖြစ်သနည်း။ ဤအရာက ကျွန်ုပ် မပြောင်းလဲသေးသည်ကို သက်သေပြသည်”ဟု သင် ပြောကောင်းပြောမည်။ ဤသည်မှာ အမှုအရာများကို ကြည့်ရှုရန် မှားယွင်းသော နည်းလမ်းဖြစ်သည်။ ဖောက်ပြန်ပျက်စီးခြင်းကို ထုတ်ဖော်သည့် ပြဿနာကို နှစ်အနည်းငယ်မျှ အတွေ့အကြုံနောက်တွင် အကုန်အစင် ဖြေရှင်း၍ မရနိုင်ပေ။ အကုန်အစင် ဖြေရှင်းရန် သမ္မာတရားကို လက်တွေ့လုပ်ဆောင်ရာတွင် ရေရှည် မဆုတ်မနစ်ကြိုးပမ်းခြင်း လိုအပ်သည်။ သင်၏ ဖောက်ပြန်ပျက်စီးမှုအား ထုတ်ဖော်မှုများ လျော့နည်းခြင်းသည် သင့်အထဲ၌ ပြောင်းလဲမှု ရှိနှင့်ပြီးဖြစ်ကြောင်း သက်သေပြရန် လုံလောက်ပေသည်။ မည်သည့် ပြောင်းလဲမှုမျှ လုံးဝမရှိဟု ပြောခြင်းသည် တကယ့် အခြေအနေနှင့် မကိုက်ညီပေ။ သင်တို့သည် ဤအရာနှင့် ပတ်သက်၍ သင်တို့၏ စိတ်နှလုံးတွင် ရှင်းလင်းနေရမည်။ လွဲချော်သော သိနားလည်မှု ရှိ၍မရပေ။ ဘုရားသခင်၏ အမှုတော်ကို တွေ့ကြုံခြင်းအားဖြင့် ကယ်တင်ခြင်းကို ရရှိခြင်းသည် တိုတောင်းသော နှစ်အနည်းငယ်မျှဖြင့် လုံးဝ စွမ်းဆောင်ရရှိနိုင်ခြင်း မရှိသည့် ရေရှည်အားထုတ်မှုတစ်ခု ဖြစ်သည်။ သင်သည် ဤနားလည်သဘောပေါက်မှုရှိရမည်။

ယခုတင် ရှုထောင့်များ၊ ရည်ရွယ်ချက်များ၊ သဘောထားများနှင့်ပတ်သက်၍ ငါတို့ မိတ်သဟာယပြုခဲ့ကြသည်။ ရှုထောင့်က သဘောထားများကို ဆုံးဖြတ်သည်၊ ဟုတ်သည် မဟုတ်လော။ အမှန်ပင် ရှုထောင့်များနှင့် အမြင်များသည် လူတို့၏ သဘောထားများကို ဆုံးဖြတ်ပေသည်။ အလားတူစွာပင် အခြေအနေ သို့မဟုတ် အနအထားတစ်ခုခုကို သင် ကြုံရသည့်အခါ သင်၏ အမြင်သည် သင် ရပ်တည်သည့်နေရာအပေါ် မူတည်သည်။ သင်သည် သင်၏ လူလူချင်း ဆက်ဆံရေးများကို ထိန်းသိမ်းရန် ကြိုးစားလျက် ဘုရားသခင်နှင့်အတူ မရပ်တည်ဘဲ လူ၏ဘက်တွင် ရပ်တည်လျှင် သင်၏ အမြင်နှင့် နည်းလမ်းများအားလုံးသည် သင်၏ ကိုယ်ပိုင် အကျိုးစီးပွားများနှင့် ဂုဏ်သိက္ခာကို ကာကွယ်ကာ စိတ်ချလုံခြုံစေရန်နှင့် သင့်ကိုယ်သင် ထွက်ပေါက်တစ်ခု ချန်ထားရန် ဧကန်မုချ ဆောင်ရွက်လိမ့်မည် ဖြစ်သည်။ သို့သော် သင်၏ ရှုထောင့်မှာ ဘုရားအိမ်တော်၏ အကျိုးစီးပွားများကို ကာကွယ်ရန်၊ သင်၏ တာဝန်ကို ကောင်းစွာ ထမ်းဆောင်ကာ သင်၏ သစ္စာစောင့်သိမှုကို အသုံးပြုရန်ဖြစ်လျှင် သင်၏ သဘောထားမှာ အခြေအနေတိုင်းတွင် သမ္မာတရားနှင့်အညီ လက်တွေ့လုပ်ဆောင်ရန်၊ သင်၏ တာဝန်ကို ကောင်းစွာ ထမ်းဆောင်ရန်၊ သင်၏ သစ္စာစောင့်သိမှုကို အသုံးပြုရန်နှင့် ဘုရားသခင်၏ စေခိုင်းချက်တာဝန်ကို ပြီးမြောက်ရန် ဖြစ်လိမ့်မည်။ ဤအရိပ်လက္ခဏာအားလုံးက ကိုက်ညီပေသည်။ သင်တို့ အတူတကွ မိတ်သဟာယဖွဲ့ရာ၌ သင် ကြားဖူးသော သို့မဟုတ် အမှတ်ရခဲ့သော သြဝါဒများ၊ သို့တည်းမဟုတ် သင် နားလည်သဘောပေါက်ထားသော ဝိညာဉ်ရေးရာ သဘောတရားများနှင့် ပတ်သက်၍ မိတ်သဟာယ မပြုသော်လည်း သင်ကိုယ်တိုင်၏ လတ်တလော အခြေအနေများအကြောင်း၊ အဖြစ်အပျက် တစ်စုံတစ်ရာအပေါ် သင်၏ အမြင်များနှင့် ရှုထောင့်များက ပြောင်းလဲမှုကို ကြုံတွေ့ခဲ့ရပြီး အသစ်သော ရှာဖွေတွေ့ရှိမှုများနှင့် အသစ်သော နားလည်မှုများကို ရရှိခဲ့သည့် နည်းလမ်းများအကြောင်း၊ ဘုရားသခင်၏ သတ်မှတ်ချက်များ၊ သမ္မာတရားနှင့် ဆန့်ကျင်သော သင်၏ အမှုအရာများအကြောင်း မိတ်သဟာယပြုနိုင်သောအခါ ထိုကဲ့သို့သော အရာများကို သင်တို့ မိတ်သဟာယ ပြုနိုင်သည့် ထိုကဲ့သို့သော အချိန်များတွင် သင်သည် ဝိညာဉ်ရင့်သန်မှု ရှိလိမ့်မည်။ အကယ်၍ သင်တို့၏ အမြင်များ၊ ရှုထောင့်များ၊ ရည်ရွယ်ချက်များနှင့် အတွေးအခေါ်များ၏ ကဏ္ဍများတစ်ခုတလေကို သင်တို့ လုံးဝ မဆန်းစစ်ဖူးပါက သို့မဟုတ် ယင်းတို့ကို ဆန်းစစ်ပြီးနောက် ယင်းတို့ မှန်သည်၊ မှားသည်ဟု မပြောနိုင်ဘဲ ယင်းတို့အပေါ် သင်တို့၏ ယူဆခြင်းက နားဝေတိမ်တောင်ဖြစ်နေလျှင်၊ သင်တို့သည် အသင်းတော်၏ ခေါင်းဆောင်တစ်ဦးကဲ့သို့ ပြုမူဆောင်ရွက်လျှင် တစ်ပါးသူများကို မည်သည့်အရာဖြင့် သင်တို့ ရေလောင်းပေးမည်နည်း။ (စကားများနှင့် အယူဝါဒများဖြင့် ဖြစ်ပါသည်။) ငါ့အတွက်မူ သင်တို့သည် တစ်ပါးသူများကို စကားများနှင့် အယူဝါဒများ၊ ဝိညာဉ်ရေးရာ သဘောတရားများ၊ ဓမ္မပညာဆိုင်ရာ အသိသာမက သင်တို့၏ လွဲချော်သောအမြင်များ၊ ဘုရားသခင်အပေါ် သင်တို့၏ ကိုယ်ပိုင်အယူအဆများနှင့် ဝေဖန်ချက်များ၊ ထို့ထက်ပို၍ ဘုရားသခင်၏ နှုတ်ကပတ်တော်များ၊ တောင်းဆိုချက်များနှင့် လုံးလုံးလျားလျား ကွဲလွဲသည့် ဘုရားသခင်နှင့် ပတ်သက်သော သင်တို့၏ တစ်ဖက်သတ် အမြင်များနှင့် နားလည်မှုများဖြင့်ပါ ရေလောင်းပေးမည့်ဟန် ရှိသည်။ သို့ဆိုလျှင် ထိုကဲ့သို့သော ခေါင်းဆောင်မှုအောက်၌ ကြီးပြင်းလာသည့် လူတိုင်းက ဘာဖြစ်သွားမည်နည်း။ သူတို့သည် စကားများနှင့် အယူဝါဒများကိုသာ ပြောဆိုနိုင်လာကြသည်။ အကယ်၍ ဘုရားသခင်က သူတို့အထဲ၌ စမ်းသပ်မှုများနှင့် သန့်စေခြင်းဆိုင်ရာ အလုပ်တချို့ကို လုပ်ဆောင်လိုလျှင် ယင်းအား သူတို့မခုခံခြင်းက ကျေနပ်အားရဖွယ်ကောင်းသော အဆုံးသတ် ဖြစ်လိမ့်မည်။ သူတို့သည် ထိုအရာကို စစ်မှန်ရိုးသားစွာ ကျိုးနွံနာခံရန် မဆိုထားနှင့်၊ ယင်းအား မှန်ကန်စွာ သဘောထားနိုင်စွမ်းပင် သိပ်ရှိမည်မဟုတ်ပေ။ ဤအရာက မည်သည့်အရာကို ပြသနည်း။ ယင်းသည် တစ်ပါးသူများထဲ၌ သင် သွတ်သွင်းပေးသည့်အရာမှာ အယူအဆများနှင့် စိတ်ကူးစိတ်သန်းများ ဖြစ်ကြောင်း ပြသည်။ အကယ်၍ တစ်ပါးသူများက သူတို့၏ နားလည်မှုကို မတိုးပွားစေသည့်အပြင် သင်တို့၏ ရေလောင်းပေးခြင်းနှင့် ဦးဆောင်မှုကြောင့် သူတို့၏ ဘုရားသခင်အပေါ် နားလည်လွဲမှားမှုများကို မလျော့နည်းစေခဲ့လျှင် သင်တို့၏ တာဝန်ထမ်းဆောင်မှုက အဘယ်သို့ ရှိလာပြီနည်း။ ယင်းကို သင် ပြည့်မီစွာ ထမ်းရွက်ခဲ့သလော၊ မပြည့်မီစွာ ထမ်းရွက်ခဲ့သလော။ (မပြည့်မီစွာ ထမ်းရွက်ခဲ့ပါသည်။) သင်တို့ လုပ်ဆောင်သည့် အလုပ်၏ မည်သည့်အပိုင်းတို့နှင့် သင်တို့ မိတ်သဟာယပြုသည့် မည်သည့်သမ္မာတရားများက လူတို့အား ၎င်းတို့၏ အပျက်သဘောဆောင်ခြင်း၊ ၎င်းတို့၏ အယူအဆများနှင့် ဘုရားသခင်အပေါ် အထင်လွဲမှုများကို ဖြေရှင်းပေးရုံမက ဘုရားသခင်အပေါ် စစ်မှန်သော သိနားလည်မှုတစ်ခုနှင့် သူနှင့် ပုံမှန် ပေါင်းသင်းဆက်ဆံရေး တစ်ခုကိုလည်း ရရှိခွင့်ပေးလျက် ၎င်းတို့အတွက် အမှန်တကယ်ပင် အထောက်အကူဖြစ်ပြီး အကျိုးကျေးဇူး ရရှိစေသည်ကို သင်တို့ ယခု ဆုံးဖြတ်နိုင်ကြပြီလော။ သင်တို့၏အလုပ်၌ ဤရလဒ်များကို ရရှိနိုင်ပါက သင်တို့သည် လက်တွေ့ကျသောအလုပ်ကို လုပ်နိုင်ပြီး သင်တို့၏တာဝန်ကို ကျေပွန်စွာ ထမ်းဆောင်နိုင်ပြီဖြစ်သည်။ သင်တို့သည် ဤအလုပ်ကို ထမ်းဆောင်နိုင်ခြင်းမရှိလျှင် အသင်းတော်အတွင်း၌ မည်သည့်အရာကိုများ သင်တို့ လုပ်ဆောင်နေခဲ့ကြသနည်း။ သင်တို့ လုပ်ဆောင်ပြီးသည့် အလုပ်၏ မည်သည့် အစိတ်အပိုင်းများနှင့် သင်တို့ ပြောပြီးသည့် မည်သည့်စကားများက ဘုရားသခင် ရွေးချယ်ထားသော လူတို့အတွက် အမှန်တကယ် အကျိုးရှိကာ တည်ဆောက်စရာဖြစ်နေခဲ့သည်ကို သင်တို့ အကဲဖြတ်နိုင်ကြသလော။ ဝိညာဉ်ရေးရာ သဘောတရားကို ပြောခြင်း၊ သင့်ကိုယ်သင် သက်သေခံကာ ကြွားဝါခြင်းမျှတည်းဟူသော သင်တို့ ထမ်းဆောင်သည့် အလုပ်နှင့် သင်တို့ ပြောသည့်စကားများသည် ပေါလုလုပ်ဆောင်ခဲ့သည့်အရာနှင့် ထပ်တူဖြစ်သလော သို့မဟုတ် ယင်းတို့သည် ပေါလုပြောဆိုခဲ့သည့်အရာထက် ပို၍ပင် ဗြောင်ကျကာ စက်ဆုပ်ဖွယ်ဖြစ်ကြသလော။ ယင်းကို သင်တို့ အကဲဖြတ်နိုင်ကြသလော။ သင်တို့ အမှန်တကယ် အကဲဖြတ်နိုင်ကြလျှင် အမှန်တကယ် တိုးတက်မှု ပြုကြပြီးဖြစ်သည်။ ဥပမာအနေဖြင့် ဘုရားသခင်ကို တစ်နှစ် သို့မဟုတ် နှစ်နှစ်ကြာထိသာ ယုံကြည်ပြီးဖြစ်သည့် လူတစ်ဦးသည် ဘုရားသခင်နှင့်ပတ်သက်၍ သူ၏ တာဝန်ကို ထမ်းဆောင်မှုအား ထိခိုက်သည့် အယူအဆများနှင့် အထင်လွဲမှုများရှိလေသည်။ ထို့ကြောင့် သင်သည် သူ့ကို “ဘုရားသခင်ကို သင်ချစ်ရမည်။ ဘုရားသခင်ကို ချစ်သောစိတ်နှလုံးမရှိဘဲ သင် နေ၍မရပါ။ ဘုရားသခင်ကို မည်သို့ ကျိုးနွံနာခံရမည်ကို သင် သင်ယူရမည်။ သင့်အနေဖြင့် ကိုယ်ရေးကိုယ်တာ တောင်းဆိုချက်များနှင့် လိုအင်ဆန္ဒများ ရှိ၍မရပါ”ဟု အဆက်မပြတ် ပြောဆိုသည်။ သို့သော် ဤသည်မှာ ၎င်းတို့နှင့်ပတ်သက်၍ ပြဿနာတည်ရှိသောနေရာ မဟုတ်ပေ။ အမှန်တွင် ဘုရားသခင်ကို နှစ်များစွာ ယုံကြည်ခဲ့သူတစ်ဦး နှင်ထုတ်ခံရကာ ယုံကြည်သူသစ်က ဤလူ၏ အနှစ်သာရကို သဘောမပေါက်ခဲ့သောကြောင့် ဖြစ်သည်။ ထို့ကြောင့် ၎င်းတို့သည် ဤကိစ္စရပ်ကို ဘုရားအိမ်တော်၏ ကိုင်တွယ်ပုံနှင့်ပတ်သက်၍ သံသယများ ဖြစ်ကြခြင်း ဖြစ်သည်။ ၎င်းတို့တွင် သံသယများရှိကြသောကြောင့် သင် ဖြေရှင်းရမည်မှာ ဤသံသယများ ဖြစ်သည်။ ၎င်းတို့က မိမိတို့၏ တာဝန်ကို မထမ်းဆောင်လိုခြင်း သို့မဟုတ် ၎င်းတို့ အချောင်ခိုလိုခြင်း သို့မဟုတ် အခက်အခဲကို သည်းညည်းမခံနိုင်ခြင်း မဟုတ်ပေ။ သို့တိုင်အောင် သင်က ၎င်းတို့ကို “ငယ်ရွယ်သောလူများသည် အခက်အခဲကို သည်းညည်းခံနိုင်သင့်ပြီး လုံ့လဝီရိယရှိကာ ဇွဲကောင်းသင့်သည်”ဟု အမြဲ ပြောနေသည်။ ဤစကားများက မှန်ကန်သော်လည်း ဤလူ၏ အခြေအနေနှင့် မသင့်တော်ပေ။ ထို့ကြောင့် ၎င်းတို့သည် နားထောင်ပြီးနောက်တွင် လှုံ့ဆော်ခံရခြင်းမရှိပေ။ ဘုရားသခင်နှင့်ပတ်သက်သော အထင်လွဲမှုများကို ဖြေရှင်းခြင်းသည် အယူဝါဒအချို့ကို ပြောခြင်းသက်သက်ဖြင့် လုပ်ဆောင်၍မရပေ။ သင်သည် အဖြစ်မှန်များကို နားလည်ကာ ဖြစ်ကြောင်းရင်းမြစ်ကို ရှင်းလင်းစေရမည်။ ဤသည်မှာ ကိစ္စရပ်၏ အကြောင်းရင်းမှန်ကို စူးစမ်းဖော်ထုတ်ခြင်းဟု သိကြသည့်အရာ ဖြစ်သည်။ အမှန်တကယ် ဖြစ်နေသည့်အရာကို အဖြေရှာကာ ကိစ္စရပ်ကို ဖြေရှင်းရန် သမ္မာတရားကို ရှာဖွေခြင်းအားဖြင့်သာ ပြဿနာကို အမှန်တကယ် ဖြေရှင်းနိုင်သည်။ ၎င်းတို့ကို သင် စုံစမ်းစစ်ဆေးကောင်း စစ်ဆေးပေမည်။ “သင် မည်သို့ အထင်လွဲနေသနည်း။ သင့်တွင် မည်သည့် အထင်လွဲမှုများ ရှိသနည်း။ ဘုရားသခင်သည် သင့်အတွက် အလွန် ကောင်းမြတ်ပြီး သင့်ကို အလွန်ဂရုစိုက်သော်လည်း သင်က သူ့ကို အထင်လွဲသေးသည်။ သင်သည် အသိစိတ်ကင်းမဲ့ပေသည်”ဟူ၍ဖြစ်သည်။ သို့သော် ဤအရာက ပြဿနာကို မဖြေရှင်းပေးနိုင်ပေ။ ဤသည်မှာ တိုက်တွန်းခြင်းနှင့် ဩဝါဒပေးခြင်း ဖြစ်သည်၊ သမ္မာတရားကို မိတ်သဟာယပြုခြင်း မဟုတ်။ သို့ဆိုလျှင် သမ္မာတရားကို အမှန်တကယ် မိတ်သဟာယပြုရန် မည်သည့်အရာကို ပြောဆိုသင့်သနည်း။ (ဘုရားသခင် ဖြောင့်မတ်ကြောင်း ၎င်းတို့ ယုံကြည်ရန် ကူညီပါ။ “နှင်ထုတ်ခံခဲ့ရသည့် လူကို သင် မရိပ်စားမိနိုင်လျှင်ပင် ကျိုးနွံနာခံတတ်သည့် စိတ်နှလုံးကို သင် ထိန်းသိမ်းသင့်သည်။ သမ္မာတရားကို သင် နားလည်သည့်အခါ ထိုလူကို သင် အလိုအလျောက် ရိပ်စားမိလိမ့်မည်”ဟု ပြောပါ။) ဤသည်မှာ အတော်လေးကောင်းမွန်သည့် နည်းလမ်းတစ်ခု ဖြစ်သည်။ အရိုးရှင်းဆုံး နည်းလမ်းဖြစ်သည်။ ထိုအရာက အရာရာကို မရှင်းပြသော်လည်း ပြဿနာအချို့ကို ဖြေရှင်းပေးနိုင်သည်။ ငါ့ကို ပြောလော့၊ လူတို့သည် ၎င်းတို့ထဲတွင် အထင်လွဲမှုများ ဖြစ်ပေါ်သည့်အခါ ယေဘုယျအားဖြင့် မည်သည့်အရာကို စဉ်းစားနေကြသနည်း။ ထိုအရာက ၎င်းတို့ကို အဘယ်ကြောင့် စိတ်မကောင်းဖြစ်စေခဲ့သနည်း။ အဘယ်ကြောင့်ဆိုသော် ထိုအရာတွင် ၎င်းတို့၏ ကိုယ်ပိုင် အကျိုးစီးပွားများ ပါဝင်သောကြောင့် ဖြစ်သည်။ ၎င်းတို့သည် အခြားလူ၏ နေရာတွင် နားလည်ခံစားပေးကြပြီး ထိုအရာက မိမိတို့အား မည်သို့ ထိခိုက်နိုင်မည်ကို တွေးကြသည်။ “သူတို့သည် ဘုရားသခင်ကို နှစ်ပေါင်းများစွာ ယုံကြည်ပြီးနောက်တွင်ပင် နှင်ထုတ်ခံရသေးသည်။ ငါသည် သူတို့လောက် ဘုရားသခင်ကို အချိန်ကြာမြင့်စွာ မယုံကြည်ရသေးပါ။ ငါ့ကို ဘုရားက အလိုမရှိ ဖြစ်လိမ့်မည်လော” ဟူ၍ဖြစ်သည်။ ဤအထင်လွဲမှုသည် ၎င်းတို့အတွင်း၌ ပေါ်ထွက်လာ၏။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားနှင့် လူတို့ကို သူ၏ ဆက်ဆံပုံအပေါ် အထင်လွဲမှုတစ်ခု ဖြစ်သည်။ ဘုရားသခင်အပေါ် ဤအထင်လွဲမှုနှစ်ခုအား မည်သို့ ဖြေရှင်းသင့်သနည်း။ တစ်စုံတစ်ဦးသည် ဘုရားသခင်အပေါ် အထင်လွဲပြီးသည့်အခါ ဤအထင်လွဲခြင်း၏ သဘာဝမှာ အဘယ်နည်း။ ဘုရားသခင်၏ အမှုတော်ကို သဘောတူထောက်ခံခြင်း ဖြစ်သလော သို့မဟုတ် ထိုအမှုတော်ကို မေးခွန်းထုတ်ခြင်းဖြစ်သလော။ (မေးခွန်းထုတ်ခြင်း ဖြစ်သည်။) ဤမေးခွန်းထုတ်ခြင်းသည် မှန်သလော၊ မမှန်သလော။ ဦးစွာပထမ မှန်ကန်ခြင်းမရှိပေ။ သို့ဆိုလျှင် သင်၏ ဆင်ခြင်တုံတရားက ဘုရားသခင်နှင့်ပတ်သက်၍ အထင်လွဲမှုတစ်ခု သင် ဖြစ်ပြီးကြောင်းနှင့် သင်၏ ဤအပြုအမူမျိုး၊ သဘောထားမျိုး သို့မဟုတ် အခြေအနေမျိုးက မမှန်ကန်ကြောင်းကို သင့်အား သတိပြုမိရန် ထောက်ကူပေးလိမ့်မည်လော။ ဤဆင်ခြင်တုံတရားကို သင် ပိုင်ဆိုင်လျှင် သင် မှားယွင်းကြောင်းနှင့် ဘုရားသခင်က မုချ မှန်ကန်ကြောင်းတို့ကို သင် ရှင်းလင်းစွာ သဘောပေါက်နိုင်လိမ့်မည်။ ဤအခြေခံအုတ်မြစ်ဖြင့် သင်သည် ဆက်လက်၍ မည်သည့် သမ္မာတရားကို မိတ်သဟာယပြုသည်ဖြစ်စေ အလွယ်တကူ လက်ခံနိုင်လိမ့်မည်။ သို့သော် သင်က “ဘုရားသခင် လုပ်ဆောင်သည့်အရာသည် မလွဲမသွေ မှန်ခြင်းမျိုး မဖြစ်နိုင်ပေ။ ဘုရားသခင်တွင်လည်း လူတို့ အပြစ်ရှာ၍ရသည့် ကဏ္ဍများရှိသည်။ ဘုရားသခင်သည်လည်း အမှားများလုပ်ကာ လူတို့ကို မမျှမတ ဆက်ဆံတတ်သည်။ လူတို့အပေါ် သူ၏ မငဲ့ကွက်ခြင်းသည် မျှတခြင်းမရှိပါ” ဟု မသိစိတ်၏ စေ့ဆော်မှုအရ တွေးလျှင် သင့်အတွင်းတွင် ဤအတွေးများ ဖြစ်ပေါ်နိုင်လျှင် ယင်းက ဘုရားသခင် လုပ်ဆောင်သည့်အရာကို မသိစိတ်၏ စေ့ဆော်မှုအရ သင် ထောက်ခံသည် သို့မဟုတ် ငြင်းပယ်သည်ဟု ဆိုလိုသလော။ (ငြင်းပယ်သည်ဟု ဆိုလိုပါသည်။) ဘုရားသခင် လုပ်ဆောင်သည့်အရာကို သင် ငြင်းပယ်ပေသည်။ သို့ဆိုလျှင် မသိစိတ်၏ စေ့ဆော်မှုအရ ဘုရားသခင်အပေါ် သင်၏ အထင်လွဲခြင်းက မှန်ကန်သည်ဟု သင် ယုံကြည်သလော သို့မဟုတ် မှန်ကန်ခြင်းမရှိဟု ယုံကြည်သလော။ သင် မှန်ကန်သည်ဟု မသိစိတ်၏ စေ့ဆော်မှုအရ သင် ယုံကြည်လျှင် ဤသည်မှာ သမ္မာတရား၏ မည်သည့်သွင်ပြင်လက္ခဏာနှင့် ပတ်သက်သည့် မိတ်သဟာယပြုခြင်း ပမာဏကမျှ ကိုင်တွယ်၍မရနိုင်သည့် ပြဿနာတစ်ခု ဖြစ်သည်။ ဤအမြင်နှစ်မျိုး၊ မသိစိတ်နှင့်ဆိုင်သော တွေးခေါ်မှုအလေ့အထနှစ်မျိုးထဲမှ မည်သည့် အမျိုးအစားက သင့်ကိုယ်တိုင်အား ဖန်ဆင်းရှင်က ဖန်ဆင်းရှင်ဖြစ်ကြောင်း၊ လူကလူဖြစ်ကြောင်းနှင့် ဘုရားသခင်က ဘုရားသခင်ဖြစ်ကြောင်း အသိအမှတ်ပြုသည့် ဖန်ဆင်းခံတစ်ဦး၏ နေရာတွင် ထားရှိသနည်း။ (ပထမအမျိုးအစား ဖြစ်သည်။) ဒုတိယအမျိုးအစားကရော အဘယ်သို့နည်း။ ဤဒုတိယအမြင်မျိုးရှိသည့် တစ်စုံတစ်ဦးက ဘုရားသခင်က ဖန်ဆင်းရှင်ဖြစ်သည်ဟူသော အမှန်တရားကို လက်ခံနိုင်သလော။ (လက်မခံနိုင်ပါ။) ဤသည်မှာ အဘယ်သို့ ပေါ်လွင်သနည်း။ မည်သည့်အရာက ဖြစ်စေသနည်း။ ၎င်းတို့က ဘုရားသခင်အပေါ် ယုံကြည်လက်ခံမှု၊ ကျိုးနွံနာခံခြင်းနှင့် လက်ခံခြင်းဆိုင်ရာ သဘောထားတစ်ခုကို ထိန်းသိမ်းခြင်းမရှိကြပေ။ ထိုအစား အမြဲ စောင့်ကြည့်ကာ စေ့စေ့စပ်စပ် ကြည့်ရှုစစ်ဆေးသည့်၊ စိစစ်ပြီး စိတ်ဖြာလေ့လာဆွေးနွေးသည့် သဘောထားတစ်ခုကို ထားရှိကြသည်။ ၎င်းတို့သည် ဘုရားသခင် လုပ်ဆောင်သမျှအားလုံးကို သူနှင့် တန်းတူ အဆင့်အတန်း နေရာတစ်ခုမှနေ၍ သဘောထားကြသည်။ ထို့ကြောင့် ဘုရားသခင်က ၎င်းတို့၏ ကိုယ်ပိုင် အယူအဆများ၊ စိတ်ကူးများနှင့် မကိုက်ညီသည့် တစ်စုံတစ်ရာကို လုပ်ဆောင်ပြီးဖြစ်ကြောင်း ၎င်းတို့ ရုတ်တရက် သိရှိရသည့်အခါ ဘုရားသခင်ကို တိုက်ခိုက်ရာတွင် အသုံးပြုနိုင်သည့် တစ်စုံတစ်ရာကို ရရှိရန်နှင့် ဘုရားသခင်ကို ဝေဖန်ကာ ပြစ်တင်ရှုတ်ချရန် ကြိုးစားဝံ့ကြလေသည်။ ၎င်းတို့သည် ဘုရားသခင်ကို ဘုရားသခင်အဖြစ် သဘောမထားကြဘဲ လူတစ်ဦးအဖြစ် သဘောထားကြသည် မဟုတ်လော။ ၎င်းတို့သည် ဘုရားသခင်ကို တိုက်ခိုက်ရာတွင် အသုံးပြုနိုင်မည့် တစ်စုံတစ်ရာကို ရရှိရန်၊ သူနှင့်ပတ်သက်၍ အပြစ်ရှာရန်နှင့် ဝေဖန်ရန် ကြိုးစားဝံ့ကြသည်။ ဤသည်မှာ ဖန်ဆင်းခံတစ်ဦး၏ နေရာမှနေ၍ စကားပြောခြင်း ဖြစ်သလော။ (မဟုတ်ပါ။) တစ်စုံတစ်ဦးသည် ဘုရားသခင်နှင့်ပတ်သက်၍ အထင်လွဲမှုများရှိသည့်အခါ ဘုရားသခင် လုပ်ဆောင်သည့်အရာများက မတွေးတတ်အောင် ခက်ခဲနက်နဲသည်ကို ၎င်းတို့ နားလည်သင့်သည်။ ဖန်ဆင်းခံတစ်ဦးအနေဖြင့် လူသည် ဘုရားသခင်ကို ဝေဖန်ကာ အကဲဖြတ်ရန် ကျိုးကြောင်းပြချက် သို့မဟုတ် အရည်အချင်း မရှိပေ။ ဤအရာ ဖြစ်ပျက်သည့်အခါ ထိုသို့သော လူတစ်ဦးနှင့် သင်တို့ မည်သို့ မိတ်သဟာယပြုသင့်သနည်း။ သင်က ဤသို့ပြောရမည်။ “ဘုရားသခင်နှင့်ပတ်သက်၍ သင့်တွင် အထင်လွဲမှုများရှိသည်။ ယင်းကိုယ်၌က မှားယွင်းသည်။ သင်၏ အယူအဆများနှင့် မကိုက်ညီသည့် မည်သည့်အရာကို ဘုရားသခင် လုပ်ဆောင်သည်ဖြစ်စေ၊ ဘုရားသခင်ကို ကြောက်ရွံ့သည့်စိတ်နှလုံး သင့်တွင် ရှိသင့်သည်။ တစ်စုံတစ်ရာကို သင် နားမလည်နိုင်လျှင်၊ ကျိုးကြောင်းမမြင်ဘဲ အကဲဖြတ်မှုများနှင့် ပြစ်ရှုတ်ချမှုများမပြုနှင့်။ ဘုရားသခင်ထံ သင် ဆုတောင်းပြီး သမ္မာတရားကို ရှာသင့်သည်။ အဘယ်ကြောင့်ဆိုသော် ငါတို့သည် ကျွန်ုပ်တို့သည် လူများ၊ ဖောက်ပြန်ပျက်စီးသော လူသားများဖြစ်ပြီး မည်သည့်အခါတွင်မျှ ဘုရားသခင် ဖြစ်မလာနိုင်သောကြောင့်ဖြစ်သည်။ ဘုရားသခင် ဖော်ပြသည့် သမ္မာတရားတိုင်းကို ကျွန်ုပ်တို့ ရရှိကာ နားလည်ခဲ့လျှင်ပင် ဖောက်ပြန်ပျက်စီးသော လူသားများသာ ဖြစ်နေဦးမည်ဖြစ်ပြီး ဘုရားသခင်သည် အမြဲ ဘုရားသခင် ဖြစ်လိမ့်မည်။ သမ္မာတရားကို ကျွန်ုပ်တို့ ရရှိကာ ဘုရားသခင်၏ စုံလင်အောင်ပြုခြင်းခံရလျှင်ပင် ဘုရားသခင်က ကျွန်ုပ်တို့ကို မနှစ်သက်ဘဲ ဖျက်ဆီးလိုလျှင် မကျေနပ်ချက်များကို ကျွန်ုပ်တို့ ထုတ်ပြောရမည်မဟုတ်သေးပေ။ ဤသည်မှာ ဖန်ဆင်းခံတစ်ဦး ကျိုးနွံနာခံသင့်သည့်အရာဖြစ်သည်။ အလွန်သေးငယ်သော အရာတစ်ခုကြောင့် ကျွန်ုပ်တို့သည် ဘုရားသခင်နှင့်ပတ်သက်၍ အယူအဆများရှိပြီး သူ့ကို ဝေဖန်သေးလျှင် ယင်းက ကျွန်ုပ်တို့လူသားများအနေဖြင့် မည်မျှ ဖောက်ပြန်ပျက်စီးကြောင်း၊ မာနထောင်လွှားကြောင်း၊ ကောက်ကျစ်ဆိုးယုတ်ကာ အသိစိတ် မရှိကြကြောင်းကိုသာ သက်သေပြပေသည်။ ဦးစွာပထမ ကျွန်ုပ်တို့သည် ဖန်ဆင်းခံတစ်ဦး နေရာတွင် မိမိကိုယ်ကို လုံးဝ မထားရှိကြဘဲ ထို့နောက်တွင် ဘုရားသခင်ကို ထိုသို့ ဆက်ဆံမိကြလေပြီ။ ဤသည်မှာ ပထမဆုံး အမှားဖြစ်သည်။ ဒုတိယအမှားမှာ ဘုရားသခင်ကို တိုက်ခိုက်ရာတွင် အသုံးပြုနိုင်သည့် တစ်စုံတစ်ရာကို မည်သို့ ရရှိမည်ဆိုသည်ကို စဉ်းစားပြီးနောက် လေ့လာရင်း စေ့စေ့စပ်စပ် ကြည့်ရှုစစ်ဆေးကာ စိစစ်ရင်း ဘုရားသခင်ကို အမြဲ ကျွန်ုပ်တို့ စောင့်ကြည့်နေကြခြင်းဖြစ်သည်။ ဤသည်မှာ သာ၍ပင် မှားယွင်း၏။ ဘုရားသခင်ကို ကျွန်ုပ်တို့ မယုံကြည်သကဲ့သို့ သမ္မာတရားကို လက်ခံခြင်း၊ သို့မဟုတ် ကျိုးနွံနာခံခြင်း မရှိသည်သာမက စာတန်၏ ဘက်တွင် ကျွန်ုပ်တို့ ရပ်တည်ကာ ဘုရားသခင်အပေါ် ကန့်ကွက်ရန်၊ ဘုရားသခင်နှင့် ပြိုင်ဆိုင်ကာ ထိပ်တိုက်တွေ့ရန် အင်အားစုများကို ပူးပေါင်းလျက် သူ၏ ကြံရာပါအဖြစ် ပြုမူဆောင်ရွက်နေကြသည်။ ဤသည်မှာ ဖန်ဆင်းခံတစ်ဦး လုပ်ဆောင်သင့်သည့်အရာတစ်ခု မဟုတ်ပေ။ ယခုအခါ ဘုရားသခင် လုပ်ဆောင်နေသည့်အရာကို လူတို့က မှန်သည်ဟုတွေးထင်သည်ဖြစ်စေ၊ မှားသည်ဟု တွေးထင်သည်ဖြစ်စေ၊ ထိုအရာက သမ္မာတရား၏ မည်သည့် သွင်ပြင်လက္ခဏာနှင့် ကိုက်ညီသည်ဖြစ်စေ၊ ဘုရားသခင်၏ ဖြောင့်မတ်သော စိတ်သဘောထားနှင့် မည်သို့ ကိုက်ညီသည်ဖြစ်စေ ထိုအရာတစ်ခုမျှသည် ကျွန်ုပ်တို့နှင့် ပတ်သက်ခြင်း မရှိပါ။ ကျွန်ုပ်တို့သည် ဖန်ဆင်းခံများဖြစ်သည်။ မည်သည့်အရာက ကျွန်ုပ်တို့၏ တာဝန်များ၊ ဝတ္တရားများနှင့် အလုပ်များ ဖြစ်သင့်သနည်း။ အကြွင်းမဲ့ကျိုးနွံနာခံကာ လက်ခံရန် ဖြစ်သည်။ ကျွန်ုပ်တို့က ဖန်ဆင်းခံများဖြစ်ကြောင်း၊ ဘုရားသခင် လုပ်ဆောင်သည့် မည်သည့်အရာမဆို မှန်ကန်ကြောင်း ကျွန်ုပ်တို့ ယုံကြည်လျှင်၊ ထိုအရာက ကျွန်ုပ်တို့ကို အကျိုးပြုသည်၊ ပိတ်ပင်ထားသည်၊ ထိခိုက်နစ်နာစေသည် သို့မဟုတ် နာကျင်စေသည်ဟု ခံစားရသည်ဖြစ်စေ ကျွန်ုပ်တို့ လက်ခံရမည်ဆိုလျှင် ဤအရာကို ကျိုးနွံနာခံခြင်းဟု ခေါ်သည်။ ဤအရာကို ဘုရားသခင်အား ကြောက်ရွံ့သော စိတ်နှလုံးရှိခြင်းဟု ခေါ်သည်။ ဤသည်မှာ စစ်မှန်သော ဖန်ဆင်းခံတစ်ဦးက ဖြစ်သင့်သည့်အရာ ဖြစ်သည်။ ကျွန်ုပ်တို့ အဘယ်သို့ အာဗြဟံ၊ ယောဘ၊ ပေတရုတို့နှင့် နှိုင်းယှဉ်ကြသနည်း။ ၎င်းတို့ကို ကျွန်ုပ်တို့ စံမမီပါ။ အရည်အချင်းများနှင့် ပတ်သက်၍ ပြောရလျှင် ကျွန်ုပ်တို့တွင် ဘုရားသခင်ကို စကားပြောရန် မည်သည့်အရည်အချင်းမျှ မရှိပါ။ ဘုရားသခင်နှင့်ပတ်သက်၍ အထင်လွဲမှုများရှိရန် မည်သည့် အရည်အချင်းမျှ မရှိသကဲ့သို့ ဘုရားသခင် လုပ်ဆောင်သည့်အရာတစ်ခုကို နှိုင်းချင့်သုံးသပ်ကာ ဝေဖန်ရန် မည်သည့်အရည်အချင်းမျှ မရှိပါ”ဟူ၍ဖြစ်သည်။ လူတို့က ၎င်းတို့တွင် ဤအရည်အချင်းတစ်ခုမျှ မရှိကြောင်း ကြားရသည်ကို နှစ်သက်မည်မဟုတ်သည်မှာ မှန်သော်လည်း ဖောက်ပြန်ပျက်စီးသော လူသားများကို အကျိုးသင့်အကြောင်းသင့်ပြော၍ မရသောကြောင့် ဤသည်မှာ ၎င်းတို့ကို သင် ပြောရမည့်အရာ ဖြစ်သည်။ ဖန်ဆင်းရှင်နှင့်ပတ်သက်၍ အရည်အချင်းများနှင့် ကျိုးကြောင်းပြချက်များအကြောင်း ပြောဝံ့ခြင်းဟူသည်မှာ မာနထောင်လွှားခြင်း၊ မိမိကိုယ်ကို မှန်သည်ဟု ယူမှတ်ခြင်းနှင့် အသိခေါက်ခက်အဝင်နက်ခြင်း ဖြစ်သည် မဟုတ်လော။ ထို့ကြောင့် ထိုသို့သော တဲ့တိုးပုံစံဖြင့် စကားပြောခြင်းအားဖြင့်သာ ၎င်းတို့ နားလည်နိုင်ကြသည်။ ဤကဲ့သို့ မိတ်သဟာယပြုခြင်းကသာ အချို့သော ပြဿနာများကို ဖြေရှင်းနိုင်သည်။

ဘုရားသခင်ကို ရိုးသားစစ်မှန်စွာ ကျိုးနွံနာခံပြီး သမ္မာတရားကို ရိုးသားစစ်မှန်စွာ လက်ခံသောသူတို့သည် ဘုရားသခင်နှင့်ပတ်သက်၍ အထင်လွဲမှုများ မဖြစ်သင့်သကဲ့သို့ ဘုရားသခင် လုပ်ဆောင်သည့် မည်သည့်အရာကိုမျှ ၎င်းတို့၏ နှိုင်းချင့်သုံးသပ်မှုဖြစ်စေ၊ အကဲဖြတ်မှုဖြစ်စေ မထားရှိသင့်ပေ။ ပညတ်တော်ခေတ်တွင် ဘုရားသခင်က အာဗြဟံကို သားတစ်ဦးပေးမည်ဟု ပြောခဲ့သည်။ ယင်းကို အာဗြဟံက မည်သည့်အရာ ပြောဆိုခဲ့သနည်း။ မည်သည့်အရာကိုမျှ သူ မပြောခဲ့ပေ။ ဘုရားသခင် ပြောသည့်အရာကို သူ ယုံကြည်ခဲ့သည်။ ဤသည်မှာ အာဗြဟံ၏ သဘောထားဖြစ်သည်။ အကဲဖြတ်မှုတစ်ခုခုကို သူ ပြုလုပ်ခဲ့သလော။ သူ လှောင်ခဲ့သလော။ တစ်ခုတလေကို သူ ခိုးကြောင်ခိုးဝှက် လုပ်ခဲ့သလော။ မလုပ်ခဲ့သကဲ့သို့ အရေးမပါသော မည်သည့် အကွက်ဆင်မှုကိုမျှ သူမလုပ်ဆောင်ခဲ့ပေ။ ဤအရာကို ကျိုးနွံနာခံခြင်းဟု ခေါ်သည်။ မိမိ၏ နေရာနှင့် မိမိ၏တာဝန်ကို မြဲမြဲမြံမြံ ထိန်းသိမ်းခြင်းဟု ခေါ်သည်။ သူ၏ ဇနီးသည် စာရာမှာမူ သူမသည် အာဗြဟံနှင့် ကွဲပြားခဲ့သည် မဟုတ်လော။ ဘုရားသခင်အပေါ် သူမ၏ သဘောထားမှာ မည်သည့်အရာဖြစ်ခဲ့သနည်း။ သူမက မေးခွန်းထုတ်ခဲ့သည်၊ လှောင်ခဲ့သည်၊ မယုံကြည်ခဲ့ပေ။ ပြီးလျှင် ဝေဖန်ပြီး အာဗြဟံအား ကိုယ်လုပ်တော်တစ်ဦးအဖြစ် သူမ၏ အစေခံကျွန်မတစ်ဦးကို ပေးလျက် ထိုသို့သော အဓိပ္ပာယ် မရှိသည့်အရာတစ်ခုကို လုပ်ဆောင်ရင်း အရေးမပါသည့် အကွက်ဆင်မှုကို ပါဝင်လုပ်ဆောင်ခဲ့သည်။ ဤသည်မှာ လူ၏ အလိုဆန္ဒမှ လာခဲ့ပေသည်။ စာရာသည် သူမ၏ ကိုယ်ပိုင် နေရာကို မြဲမြဲမြံမြံ ထိန်းသိမ်းခဲ့ခြင်း မရှိပေ။ ဘုရားသခင်၏ နှုတ်ကပတ်တော်များကို သူမ သံသယဝင်ခဲ့ပြီး ဘုရားသခင်၏ အနန္တတန်ခိုးကို မယုံကြည်ခဲ့ပေ။ သူမ၏ မယုံကြည်မှု ဖြစ်ရသည့် အကြောင်းရင်းမှာ အဘယ်နည်း။ အကြောင်းတရားများနှင့် ဆက်စပ်အကြောင်းအရာ နှစ်ခု ရှိသည်။ တစ်ခုမှာ ထိုစဉ်အချိန်က အာဗြဟံသည် အလွန်အိုမင်းခဲ့သောကြောင့် ဖြစ်သည်။ အခြားတစ်ခုမှာ သူမကိုယ်တိုင်သည်လည်း အလွန်အိုမင်းကာ ကလေးမရနိုင်သောကြောင့် သူမက “ဤသည်မှာ မဖြစ်နိုင်ပါ။ ဘုရားသခင်က ဤအရာကို အဘယ်သို့ ဖြစ်မြောက်စေလိမ့်မည်နည်း။ ဤသည်မှာ အဓိပ္ပာယ်မဲ့သည် မဟုတ်လော။ ဤသည်မှာ ကလေးတစ်ဦးအပေါ် လှည့်စားရန် ကြိုးစားခြင်းကဲ့သို့ ဖြစ်သည် မဟုတ်လော”ဟု တွေးခဲ့သည်။ ဘုရားသခင်ပြောသည့်အရာကို သမ္မာတရားအဖြစ် သူမ လက်ခံခြင်း၊ သို့မဟုတ် ယုံကြည်ခြင်းမရှိခဲ့ဘဲ ဘုရားသခင်က လူတို့နှင့်ပတ်သက်၍ ရယ်စရာပြောနေသည်ဟု တွေးထင်လျက် ပြက်လုံးတစ်ခုအဖြစ် သဘောထားခဲ့သည်။ ဤသည်မှာ မှန်ကန်သော သဘောထားဖြစ်သလော။ (မဟုတ်ပါ။) ဤသည်မှာ အကြင်သူက ဖန်ဆင်းရှင်ကို ဆက်ဆံသင့်သည့် သဘောထားဖြစ်သလော။ (မဟုတ်ပါ။) သို့ဆိုလျှင် သူမသည် သူမ၏ နေရာကို မြဲမြဲမြံမြံ ထိန်းသိမ်းခဲ့သလော။ (မထိန်းသိမ်းခဲ့ပါ။) မြဲမြံစွာ ထိန်းသိမ်းခဲ့ခြင်းမရှိပေ။ သူမသည် ဘုရားသခင်၏နှုတ်ကပတ်တော်များကို ပြက်လုံးအနေဖြင့် သဘောထားခဲ့ပြီး သမ္မာတရားအဖြစ် သဘောမထားခဲ့သောကြောင့်လည်းကောင်း၊ ဘုရားသခင် ပြောသည့်အရာ၊ သူ လုပ်ဆောင်မည့်အရာကို သူမ မယုံကြည်ခဲ့သောကြောင့်လည်းကောင်း သူမသည် လူ၏ အလိုဆန္ဒတစ်ခုတည်းမှ ဖြစ်လာသည့် အကျိုးဆက် တစ်သီတစ်တန်းကို ဖြစ်စေလျက် အဓိပ္ပာယ်မဲ့စွာ ပြုမူဆောင်ရွက်ခဲ့သည်။ အချုပ်အားဖြင့် “ဘုရားသခင်သည် ဤအရာကို လုပ်နိုင်သလော။ အကယ်၍ ဘုရားသခင်မလုပ်နိုင်ပါက ကိုယ်တော်၏နှုတ်ကပတ်တော်များ ပြည့်စုံအောင် ကူညီပေးရန် ငါ့အနေဖြင့် လှုပ်ရှားမှရပေမည်” ဟု သူပြောဆိုနေခဲ့ခြင်းဖြစ်သည်။ သူ့အထဲ၌ နားလည်မှုလွဲခြင်းများ၊ ထင်မြင်ချက်များ၊ မှန်းဆချက်များနှင့် မေးခွန်းများ ရှိနေခဲ့ပြီး ဖောက်ပြန်သော စိတ်သဘောထားရှိသည့် လူပုဂ္ဂိုလ်တစ်ဦး၏ ဘုရားသခင်အား ပုန်ကန်သည့်လုပ်ရပ်ကို ယင်းတို့အားလုံးက ဖြစ်စေသည်။ အာဗြဟံသည် ဤအရာများကို လုပ်ဆောင်ခဲ့သလော။ မလုပ်ဆောင်ခဲ့ပေ၊ ထို့ကြောင့် သူသည် ဤကောင်းချီးကို နှင်းအပ်ခံခဲ့ရခြင်းဖြစ်၏။ ဘုရားသခင်သည် သူ့အပေါ် အာဗြဟံ၏ သဘောထား၊ သူ၏ ဘုရားကို ကြောက်ရွံ့သော စိတ်နှလုံး၊ သူ၏ သစ္စာစောင့်သိမှုနှင့် သူ၏ စစ်မှန်သော ကျိုးနွံနာခံမှုတို့ကို မြင်ခဲ့၏၊ ထို့ပြင် အာဗြဟံအနေဖြင့် တိုင်းနိုင်ငံများစွာ၏ ဖခင်ဖြစ်နိုင်ရန် ဘုရားသခင်က သူ့အား သားတစ်ဦး ပေးသနားခဲ့ပေသည်။ ဤသည်မှာ အာဗြဟံကို ကတိပေးထားသည့် အရာဖြစ်ပြီး စာရာသည် ထိုအရာမှ မမျှော်လင့်ဘဲ အကျိုးခံစားခဲ့ရသည်။ ထို့ကြောင့် ကျိုးနွံနာခံခြင်းသည် အလွန်အရေးပါ၏။ ကျိုးနွံနာခံခြင်းထဲ၌ မေးခွန်းထုတ်ခြင်း ရှိသလော။ (မရှိပါ။) ရှိသည်ဆိုလျှင် ၎င်းကို စစ်မှန်သော ကျိုးနွံနာခံခြင်းအဖြစ် မှတ်ယူ၍ ရသလော။ (မှတ်ယူ၍မရပါ။) သို့ဆိုလျှင် ၎င်းအထဲ၌ ဆန်းစစ်ခြင်းနှင့် အကဲဖြတ်ခြင်းတို့ ရှိသည်ဆိုလျှင် ၎င်းကို ကျိုးနွံနာခံခြင်းအဖြစ် မှတ်ယူ၍ ရသလော။ (မရပါ။) အပြစ်ရှာရန် ကြိုးစားလျှင်ကော အဘယ်သို့နည်း။ သို့ဆိုလျှင်သာ၍ပင် မှတ်ယူ၍မရပေ။ ထိုသို့ဆိုလျှင် စစ်မှန်သည်ဟု အပြည့်အဝ သက်သေပြ၍ရသည့် ကျိုးနွံနာခံခြင်းအထဲ၌ မည်သည့်အရာက ပေါ်လွင်ပြီး ထုတ်ဖော်ခြင်းခံရသနည်း၊ ပြုမူလုပ်ဆောင်ပုံက မည်သို့ဖြစ်သနည်း။ (ယုံကြည်လက်ခံခြင်းဖြစ်ပါသည်။) စစ်မှန်သော ယုံကြည်လက်ခံခြင်းက တစ်ခုဖြစ်၏။ တစ်ဦးတစ်ယောက်အနေဖြင့် ဘုရားသခင်ပြောသောအရာနှင့် ပြုသောအရာတို့ကို မှန်ကန်စွာ နားလည်ရမည်ဖြစ်ပြီး ဘုရားသခင် ပြုသမျှတို့သည် မှန်ကန်ကြောင်းနှင့် သမ္မာတရားဖြစ်ကြောင်းကို အတည်ပြုပေးရမည်၊ ယင်းကို မေးခွန်းထုတ်နေစရာ မလိုသကဲ့သို့ အခြားသူများကို ယင်းအကြောင်း မေးစရာမလိုသည့်အပြင် ယင်းကို လေ့လာချိန်ဆရန် သို့တည်းမဟုတ် မိမိ၏စိတ်နှလုံးအတွင်း၌ ခွဲခြမ်းစိတ်ဖြာကြည့်ရန်လည်း မလိုအပ်ပေ။ ဤသည်မှာ ဘုရားသခင်ပြုလေသမျှ အရာခပ်သိမ်းသည် မှန်ကန်ကြောင်း ယုံကြည်ခြင်းတည်းဟူသော ကျိုးနွံနာခံခြင်းနှင့်ဆိုင်သော အကြောင်းအရာ၏ ရှုထောင့်တစ်ခုဖြစ်သည်။ လူပုဂ္ဂိုလ်တစ်ဦးအနေဖြင့် တစ်စုံတစ်ရာကို ပြုသည့်အခါ မည်သည့်ပုဂ္ဂိုလ်က ထိုအရာကို လုပ်ခဲ့ကြောင်း၊ ထိုသူက မည်သည့်နောက်ခံမျိုးရှိသည်၊ မကောင်းသည့် လုပ်ဆောင်ချက်တစ်ခုခုကို လုပ်ဆောင်ထားခြင်း ရှိမရှိဆိုသည်နှင့် သူ၏ အကျင့်စရိုက်က မည်သို့မည်ပုံ ဖြစ်သည်ဆိုသည်တို့ကို သူကြည့်ကောင်း ကြည့်ကြမည်ဖြစ်သည်။ ဤအရာများသည် ခွဲခြမ်းစိတ်ဖြာကြည့်ရန် လိုအပ်သည်။ အကယ်၍ အခြားတစ်ဖက်တွင် တစ်စုံတစ်ရာသည် ဘုရားသခင်ထံမှလာပြီး သူပြုထားသည့်အရာ ဖြစ်သည်ဆိုပါက သင်တို့အနေဖြင့် သင်တို့၏နှုတ်များကို ချက်ချင်းပိတ်ထားရမည်ဖြစ်ကာ ဒွိဟစိတ် မထားရှိရပေ။ ထိုအရာကို မေးခွန်းမထုတ်နှင့်၊ စောဒကတက်ခြင်းများ မပြုဘဲ၊ ထိုအရာအလုံးစုံကို လက်ခံလော့။ ထို့နောက်တွင် လုပ်စရာဘာရှိသနည်း။ ဤနေရာ၌ လူတို့သိပ်နားမလည်သည့် သမ္မာတရားတချို့ ပါဝင်ပြီး ၎င်းတို့သည် ဘုရားသခင်ကို မသိကြပေ။ ဘုရားသခင် လုပ်ဆောင်ခြင်းဖြစ်သည်ကို ၎င်းတို့ယုံကြည်ကြပြီး ကျိုးနွံနာခံနိုင်စွမ်း ရှိကြသော်လည်း သမ္မာတရားကို စစ်မှန်စွာ နားမလည်ကြပေ။ ၎င်းတို့ နားလည်သည့်အရာတွင် အယူဝါဒဆိုင်ရာ သဘာဝ အတော်အတန် ရှိနေသေးသည်။ ထို့ပြင် ၎င်းတို့သည် စိတ်နှလုံး၌ မငြိမ်မသက်ဖြစ်ကြ၏။ ထိုသို့သောအချိန်မျိုးတွင် ၎င်းတို့အနေဖြင့် “ဤအထဲ၌ မည်သည့်သမ္မာတရား ရှိသနည်း။ ငါ့အတွေးအခေါ်၏ မည်သည့်နေရာ၌ အမှားပါနေသနည်း။ ဘုရားသခင်နှင့် ငါမည်ကဲ့သို့အလှမ်းဝေးသွားသနည်း။ ငါ၏မည်သည့်အမြင်များက ဘုရားသခင်ပြောသည့်အရာနှင့် ကွဲလွဲဆန့်ကျင်နေသနည်း” ဟူ၍ မေးမြန်းကာ ရှာဖွေရသည်။ ဆက်လက်၍ ဤအရာများကို ၎င်းတို့ ရှာဖွေသင့်သည်။ ဤသည်မှာ ကျိုးနွံနာခံခြင်းနှင့်ဆိုင်သော သဘောထားနှင့် လက်တွေ့လုပ်ဆောင်မှုဖြစ်၏။ ကျိုးနွံနာခံမှုရှိသည်ဟု ပြောသော်လည်း နောင်သောအခါ တစ်စုံတစ်ခုက ၎င်းတို့အပေါ် ကျရောက်လာသည့်အချိန်၌ “ဘုရားသခင်ပြုသည်မှာ အဘယ်အရာဖြစ်ကြောင်း မည်သူသိသနည်း။ ဖန်ဆင်းခံသတ္တဝါများဖြစ်သည့် ငါတို့သည် ဝင်ရောက်စွက်ဖက်၍ မရနိုင်။ ဘုရားသခင်ကို သူ့စိတ်ကြိုက် ဘာမဆိုလုပ်ခွင့်ပေးကြစို့” ဟု တွေးသောသူများ ရှိကြသည်။ ဤသည်မှာ ကျိုးနွံနာခံခြင်းဖြစ်သလော။ (မဟုတ်ပါ။) ဤသည်မှာ မည်သို့သောသဘောထားဖြစ်သနည်း။ ယင်းသည် တာဝန်ယူခြင်းကို မနှစ်မြို့ခြင်းဖြစ်၏၊ ဘုရားသခင်ပြုသည့်အရာကို အလေးထားမှု ကင်းမဲ့ခြင်းနှင့် ထိုအရာအပေါ် အေးစက်စက်နိုင်သော ဥပေက္ခာပြုခြင်းဖြစ်၏။ အာဗြဟံသည် အခြေခံသဘောတရားများကို စောင့်ထိန်းသောကြောင့် ကျိုးနွံနာခံနိုင်ခဲ့ခြင်းဖြစ်သည်၊ ထို့ပြင် ဘုရားသခင်ပြောသောအရာသည် ဖြစ်မြောက်ရမည်ဖြစ်ပြီး ပြည့်စုံရမည် ဖြစ်ကြောင်းကို သူ၏ယုံကြည်လက်ခံမှုသည် ခိုင်မာခဲ့၏။ ဤ “ဖြစ်ရမည့်” အရာနှစ်ခုနှင့်ပတ်သက်၍ ရာနှုန်းပြည့် သူ သေချာခဲ့သည်။ ထို့ကြောင့် သူ မေးခွန်းမထုတ်ခဲ့ပေ။ မည်သည့်အကဲဖြတ်မှုကိုမျှ သူမချခဲ့သကဲ့သို့ သိမ်ဖျင်းသော မည်သည့်လှည့်ကွက်ကိုမျှ သူမသုံးခဲ့ပေ။ ဤသည်မှာ သူ၏ ကျိုးနွံနာမှုဖြင့် အာဗြဟံ ပြုမူခဲ့ပုံ ဖြစ်သည်။

ဘုရားသခင်ထံမှ အာဗြဟံရရှိခဲ့သည်မှာ ကောင်းချီးမင်္ဂလာတစ်ခု ဖြစ်သည်။ သူသည် မည်သည့် သံသယမျှ မဖြစ်ပေါ်ခဲ့သကဲ့သို့ သူ လုပ်ဆောင်ခဲ့သမျှတွင် လူသား၏ဆန္ဒကို မရောနှောခဲ့ပေ။ သို့သော် ယောဘ ကြုံခဲ့ရသည့် အခြေအနေမှာ အာဗြဟံနှင့် ထင်ထင်ရှားရှား ကွဲပြားခြားနားသည်။ ထိုအရာနှင့်ပတ်သက်၍ မည်သည့်အရာ ကွဲပြားခြားနားသနည်း။ အာဗြဟံကြုံခဲ့သည့်အရာမှာ ကောင်းချီးမင်္ဂလာတစ်ခု ဖြစ်သည်၊ ကောင်းမွန်သည့်အရာတစ်ခု ဖြစ်သည်။ အသက် ၁၀၀ နီးပါးအရွယ်တွင် သူသည် သားသမီးမဲ့ကာ ဘုရားသခင်က သားတစ်ဦးပေးမည်ဟု သူ့ကို ကတိပေးခဲ့ချိန်တွင် ကလေးတစ်ဦးကို မျှော်လင့်နေခဲ့သည်။ သူ အဘယ်သို့ ဝမ်းမသာဘဲ နေနိုင်မည်နည်း။ သူသည် သေချာပေါက် ကျိုးနွံနာခံလိုစိတ် ရှိခဲ့သည်။ သို့သော် ယောဘ ကြုံခဲ့သည့်အရာသည် ကံအကြောင်းမလှသည့်အဖြစ် ဖြစ်ခဲ့သည်။ သူသည် အဘယ်ကြောင့် ကျိုးနွံနာခံနိုင်ဆဲဖြစ်ခဲ့သနည်း။ (အရာရာကို ဘုရားသခင် လုပ်ဆောင်နေခြင်းဖြစ်ကြောင်း သူ၏ စိတ်နှလုံးတွင် သူ ယုံကြည်ခဲ့သောကြောင့်ဖြစ်သည်။) ဤသည်မှာ ရှုထောင့်တစ်ခု ဖြစ်သည်။ နောက်ထပ်ရှုထောင့်တစ်ခု ရှိ၏။ မကြာခဏဆိုသလို လူတို့သည် အလွန်များသော ဆင်းရဲဒုက္ခကို မခံစားရသည့်အခါ ကျိုးနွံနာခံနိုင်ကြပြီး ဘုရားသခင်က ကောင်းချီးမင်္ဂလာများ ပေးသနားသည့်အခါ ကျိုးနွံနာခံနိုင်ကြသည်။ သို့သော် ဘုရားသခင်က သိမ်းယူသွားသည့်အခါ ကျိုးနွံနာခံရန် ၎င်းတို့အတွက် မလွယ်ကူတော့ပေ။ ယောဘမှာမူ ထိုကံအကြောင်း မလှသည့်အဖြစ်ကို လက်ခံကာ ကျိုးနွံနာခံနိုင်ရန်အတွက် မည်သည့်အမြင်မျိုးကို သူ ထားရှိခဲ့သနည်း၊ မည်သည့် ဆင်ခြင်တုံတရားမျိုးကို သူ ပိုင်ဆိုင်ခဲ့သနည်း၊ မည်သည့် သမ္မာတရာများကို သူ နားလည်ခဲ့သနည်း သို့မဟုတ် ဘုရားသခင်နှင့် ပတ်သက်၍ မည်သည့် သိနားလည်မှု သွင်ပြင်လက္ခဏာ သူ့ထံတွင် ရှိခဲ့သနည်း။ (ဘုရားသခင် လုပ်ဆောင်သမျှတိုင်းက ကောင်းမြတ်သည်ဟု သူ ယုံကြည်ခဲ့သည်။ သူ့တွင် ရှိခဲ့သမျှ အရာရာတိုင်းကို ဘုရားသခင်က ပေးထားခြင်းဖြစ်ကြောင်း၊ သူ၏ ကိုယ်ပိုင် အလုပ်ဖြင့် ရရှိခြင်း မဟုတ်ကြောင်း၊ ထိုအရာကို ဘုရားသခင် သိမ်းယူခြင်းသည်လည်း ဘုရားသခင်၏ ဩဇာအာဏာဖြစ်ကြောင်းတို့ကို သူ၏ စိတ်နှလုံးထဲတွင် သူ ယုံကြည်ခဲ့သည်။ ဤဆင်ခြင်တုံတရားမျိုးကို သူ ပိုင်ဆိုင်ခဲ့သောကြောင့် လက်ခံကာ ကျိုးနွံနာခံနိုင်ခဲ့ခြင်း ဖြစ်သည်။) ဘုရားသခင် လုပ်ဆောင်သည့်အရာတိုင်း ကောင်းမြတ်သည်ဟု လူတို့ ယုံကြည်လျှင် ကျိုးနွံနာခံရန် ၎င်းတို့အတွက် လွယ်ကူပေသည်။ သို့သော် ဘုရားသခင် လုပ်ဆောင်သည့်အရာတိုင်းက လူတို့အတွက် ကံအကြောင်း မလှသည့်အဖြစ်ကို ဆောင်ကြဉ်းပေးသည်ဟု ထင်ရသည့်အခါ ကျိုးနွံနာခံရန် လွယ်ကူသေးသလော။ မည်သည့်အရာသည် စစ်မှန်သော ကျိုးနွံနာခံခြင်းကို ပိုမိုညွှန်ပြသနည်း။ (ဘုရားသခင် လုပ်ဆောင်သည့် အရာတိုင်းက လူတို့အတွက် ကံအကြောင်းမလှသည့်အဖြစ်ကို ဆောင်ကြဉ်းပေးသည်ဟု ထင်ရသည့်အခါ ကျိုးနွံနာခံနိုင်ဆဲဖြစ်ခြင်းသည် ဖြစ်ပါသည်။) ထိုကံအကြောင်းမလှသည့် ဖြစ်ရပ်ကို လက်ခံနိုင်ရန် မည်သည့် ဆင်ခြင်တုံတရားနှင့် သမ္မာတရားမျိုးကို ယောဘ ပိုင်ဆိုင်ခဲ့သနည်း။ (ယောဘသည် ဘုရားသခင်ကို ဘုရားသခင်အဖြစ် သဘောထားခဲ့သည်။ ဘုရားသခင်က ကောင်းချီးမင်္ဂလာများနှင့် ကျေးဇူးတော်ကို ပေးသနားသောသူသက်သက် မဟုတ်၊ သူ သိမ်းယူသည့်အခါတွင်ပင် သူသည် ဘုရားဖြစ်နေဆဲဖြစ်ကြောင်း ယောဘ နားလည်ခဲ့သည်။ တစ်ဦးတစ်ယောက်က ဘေးဒုက္ခများနှင့် ကြုံတွေ့ရလျှင်ပင် ဘုရားသခင်က အခွင့်ပေးသောကြောင့် ဖြစ်သည်ဟုလည်း သူ နားလည်ခဲ့သည်။ ဘုရားသခင် မည်သည့်အရာကို လုပ်ဆောင်သည်ဖြစ်စေ၊ သူသည် ဘုရားသခင်အဖြစ် ရှိနေပြီး လူသားများက သူ့ကို အမြဲ ကိုးကွယ်သင့်သည်။) အဓိကအနေဖြင့် ယောဘသည် ဘုရားသခင်အပေါ် သိနားလည်မှုအချို့ ရှိခဲ့ပြီး သူ၏ နေရာကို ကောင်းစွာ လက်ခံခဲ့ခြင်း ဖြစ်သည်။ အပြင်ပန်း လူများ၊ အဖြစ်အပျက်များနှင့် အမှုအရာများ ပြောင်းလဲရုံဖြင့် ဘုရားသခင်၏ အနှစ်သာရ ပြောင်းလဲလိမ့်မည်မဟုတ်ကြောင်း၊ ဘုရားသခင်၏ အနှစ်သာရသည် အမြဲတစေ အစဉ်ထာဝရ ဘုရားသခင်၏ အနှစ်သာရဖြစ်ကြောင်း၊ မပြောင်းလဲကြောင်း သူ အသိအမှတ်ပြုခဲ့သည်။ ဘုရားသခင်က လူတို့အပေါ် ကောင်းချီးမင်္ဂလာများ ပေးသနားလျှင် ဘုရားသခင် ဖြစ်သည်ဟူ၍လည်းကောင်း၊ သူ လုပ်ဆောင်သမျှအားလုံးက လူတို့ထံ ဘေးဒုက္ခ ဆောင်ကြဉ်းလျှင်၊ ၎င်းတို့အပေါ် ဆင်းရဲဒုက္ခနှင့် အပြစ်ဒဏ် သင့်ရောက်စေလျှင် သို့မဟုတ် ၎င်းတို့ကို ဖျက်ဆီးလျှင် သူ၏ အနှစ်သာရ ပြောင်းလဲပြီး ဘုရားသခင် ဖြစ်ခြင်း ရပ်တန့်သွားသည်ဟူ၍လည်းကောင်း မဟုတ်ပေ။ ဘုရားသခင်၏ အနှစ်သာရက မည်သည့်အခါတွင်မျှ မပြောင်းလဲပေ။ လူ၏ အနှစ်သာရလည်း မပြောင်းလဲပေ။ ဆိုလိုသည်မှာ ဖန်ဆင်းခံတစ်ဦးအဖြစ် လူ၏ အဆင့်အတန်းနှင့် အနှစ်သာရတို့သည် လုံးဝ ပြောင်းလဲလိမ့်မည် မဟုတ်ပေ။ သင်သည် ဘုရားသခင်ကို ကြောက်ရွံ့ကာ သူ့ကို သိကျွမ်းနိုင်လျှင်ပင် ဖန်ဆင်းခံတစ်ဦး ဖြစ်နေဆဲဖြစ်သည်။ သင်၏ အနှစ်သာရ မပြောင်းလဲပေ။ ဘုရားသခင်သည် ထိုမျှကြီးမားသော စမ်းသပ်မှုကို ယောဘအား ဖြတ်သန်းစေခဲ့သည့်တိုင် ယောဘက ကျိုးနွံနာခံနိုင်ဆဲဖြစ်ပြီး မညည်းညူခဲ့ပေ။ ဘုရားသခင်နှင့်ဆိုင်သည့် အသိအချို့ ရှိခြင်းအပြင် သူ့အား ကျိုးနွံနာခံပြီး ညည်းညူခြင်းကို ရှောင်ကြဉ်ရန် ထောက်ကူပေးခဲ့သည့် သူ၏ အကြီးမားဆုံး အစွမ်းအစမှာ အဘယ်နည်း။ လူသားများက အမြဲ လူသားများ ဖြစ်လိမ့်မည် ဖြစ်ကြောင်းနှင့် ၎င်းတို့ကို ဘုရားသခင် ဆက်ဆံသည့် မည်သည့်ပုံစံမဆို လုံးဝ မှန်ကန်ကြောင်းတို့ကို သူ သိရှိခဲ့ခြင်း ဖြစ်သည်။ ရိုးရှင်းစွာ ပြောရလျှင် ဘုရားသခင်က သင့်ကို ဆက်ဆံသည့် မည်သည့်ပုံစံမဆိုသည် သင် ဆက်ဆံခံရသင့်သည့်ပုံစံ ဖြစ်သည်။ ဤအရာက အမှုအရာများကို မရှင်းပြသလော။ ဘုရားသခင်က သင့်ကို မည်သို့ ဆက်ဆံသင့်သည်၊ သင့်ကို သူ မည်သည့် ကောင်းချီးများပေးသင့်သည်၊ သို့မဟုတ် သင့်ကို မည်သည့်စမ်းသပ်မှုများ ဖြတ်သန်းစေသင့်သည်ဆိုသည်နှင့် သင့်အပေါ် သူပြုသောအမှုက မည်သည့် အရေးပါမှု ရှိသင့်သည်ဟူ၍ မတောင်းဆိုနှင့်။ ဤအရာများကို သင် မတောင်းဆိုသင့်ပေ။ ဤတောင်းဆိုချက်များကို ပြုလုပ်ခြင်းသည် မလျော်ကန်ပေ။ လူအချို့သည် အေးချမ်းကာ လုံခြုံဘေးကင်းသည့် အချိန်ကာလများ အတောအတွင်းတွင် ဘုရားသခင် လုပ်ဆောင်သည့် မည်သည့်အရာမဆို ကောင်းမြတ်သည်ဟု ပြောကြသော်လည်း ၎င်းတို့၏ အယူအဆများနှင့် မကိုက်ညီသည့် တစ်စုံတစ်ရာ ဖြစ်ပျက်သောအခါ ထိုအရာကို လက်မခံနိုင်ကြပေ။ ဤအရာကို သမ္မာတရားနှင့် ဖြေရှင်းရမည်ဖြစ်သည်။ သမ္မာတရားဟူသည်မှာ အဘယ်နည်း။ သင်၏ ကိုယ်ပိုင် နေရာတွင် ခိုင်မြဲစွာ ရပ်တည်ခြင်းဖြစ်သည်။ ဘုရားသခင်က သင့်ကို ဆက်ဆံသည့် မည်သည့်ပုံစံမဆိုသည် ထိုက်သင့်ပြီး အမှားကင်းသည်။ ဘုရားသခင်က သင့်ကို မည်သို့ ဆက်ဆံသည်ဖြစ်စေ သူသည် ဘုရားသခင် ဖြစ်နေဆဲဖြစ်သည်။ လူတို့သည် သူ့အပေါ် တောင်းဆိုချက်များ မပြုသင့်ပေ။ ဘုရားသခင်၏ မှန်ကန်မှုကို မဆန်းစစ်နှင့်၊ ပြီးလျှင် သူ့လုပ်ရပ်များ၏ အကြောင်းရင်းများ၊ ရည်မှန်းချက်ပန်းတိုင်များ သို့မဟုတ် အရေးပါမှုကို အကဲမဖြတ်နှင့်။ ဤအရာများသည် သင်၏ အကဲဖြတ်မှု မလိုအပ်ပေ။ သင်၏ တာဝန်နှင့် ဝတ္တရားမှာ ဖန်ဆင်းခံတစ်ဦးအဖြစ် သင်၏ နေရာတွင် ခိုင်မာစွာ ရပ်တည်ရန်ဖြစ်ပြီး ဘုရားသခင်က သူအလိုရှိသည့်အတိုင်း စီစဉ်ညွှန်ကြားသည်ကို ခွင့်ပြုရန် ဖြစ်သည်။ ယင်းမှာ မှန်ကန်သော နည်းလမ်းဖြစ်၏။ ဤသည်မှာ ပြောရန်လွယ်ကူသော်လည်း လက်တွေ့လုပ်ဆောင်ရန် ခက်ခဲသည်။ သို့တိုင် လူတို့သည် ဤသမ္မာတရားကို သိနားလည်ရမည်။ သမ္မာတရားကို သိနားလည်ခြင်းအားဖြင့်သာ သင့်အပေါ် တစ်စုံတစ်ရာ ကျရောက်သည့်အခါ စစ်မှန်သောကျိုးနွံနာခံမှု သင် ရရှိနိုင်ပေသည်။

ယခုထိတိုင် ဘုရားသခင်ကို ယုံကြည်ပြီး တရားဒေသနာများကို နားထောင်ပြီးဖြစ်သည့် လူအချို့က “ယောဘသည် ဘုရားသခင်၏ လက်တော်မှ အရာရာဖြစ်လာသည်ဟု သိခဲ့သောကြောင့် သူ့ကို ဘုရားသခင်ပေးသည့် စမ်းသပ်မှုများအား ကျိုးနွံနာခံနိုင်ခဲ့သည်။ လူတစ်ဦးက ကျွဲနွားတိရစ္ဆာန်နှင့် သိုးများမည်မျှရှိသည်ဖြစ်စေ၊ သို့မဟုတ် ဥစ္စာပစ္စည်း၊ ကြွယ်ဝမှုနှင့် သားသမီးများ မည်မျှရှိသည်ဖြစ်စေ ယင်းတို့အားလုံးကို ဘုရားသခင်က ပေးသနားထားခြင်း ဖြစ်သည်။ ယင်းကို လူတို့က ထိန်းချုပ်ထားခြင်း မရှိပေ။ လူတို့သည် ဘုရားသခင်ရှေ့တွင် ကျွန်များကဲ့သို့ဖြစ်သည်။ ၎င်းတို့ကို သူ ဆက်ဆံသည့် မည်သည့်ပုံစံကိုမဆို ၎င်းတို့ သည်းညည်းခံရမည်”ဟု တွေးကြသည်။ ၎င်းတို့သည် ဘုရားသခင်ကို သိကျွမ်းရန် ဤအပျက်သဘောဆောင်သော သဘောထားမျိုးကို အသုံးပြုကြသည်။ ဤသို့ ဘုရားသခင်ကို သိကျွမ်းခြင်းသည် မှန်ကန်သလော။ သေချာပေါက် မမှန်ကန်ပေ။ သို့ဆိုလျှင် ဘုရားသခင်ကို သိကျွန်းရန် မည်သည့်အရာက မှန်ကန်တိကျသည့် နည်းလမ်းတစ်ခု ဖြစ်မည်နည်း။ (လူတို့သည် ဖန်ဆင်းခံများဖြစ်ကြပြီး ဘုရားသခင်သည် အစဉ်ထာဝရ ဘုရားသခင် ဖြစ်သည်။ ဘုရားသခင်က မည်သို့ပြုမူဆောင်ရွက်သည်ဖြစ်စေ သူ ဆန္ဒရှိသည့်အတိုင်း ဘုရားသခင်က လူတို့က စီစဉ်ညွှန်ကြားသည်ကိုသာ ခွင့်ပြုသင့်သည်။) မှန်ပေ၏။ ဘုရားသခင်အနေဖြင့် ပုံစံတစ်မျိုးမျိုးဖြင့် ပြုမူဆောင်ရွက်သင့်သည်ဟု မတောင်းဆိုနှင့်။ ဘုရားသခင်က မိတ်သဟာယတွင် သင့်အတွက် အရာရာကို ရှင်းလင်းစွာ အသေးစိတ်ပြောသင့်သည်ဟု မတောင်းဆိုနှင့်။ သူက ရှင်းလင်းအောင် မပြောလျှင် သင့်ထံတွင် အကြောင်းပြချက်ရှိသည်ဟု တွေးထင်လျက် ဘုရားသခင်ကို ရင်ဆိုင်တွန်းလှန်ခြင်း မပြုသင့်ပေ။ ဤသည်မှာ မှားယွင်း၏။ အလွန့်လွန် မာနထောင်လွှားပြီး မိမိကိုယ်ကို မှန်သည်ဟု ယူမှတ်ခြင်းဖြစ်ကာ အသိတရားနှင့်အသိစိတ် ကြီးမားစွာ ကင်းမဲ့ခြင်း ဖြစ်သည်။ ဤသည်မှာ ဖန်ဆင်းခံတစ်ဦး ပြောသင့်သည့်အရာ မဟုတ်ပေ။ စာတန်သည်ပင်လျှင် ထိုသို့သော ကယောင်ချောက်ချား ဖြစ်သည့်ပုံစံဖြင့် ဘုရားသခင်ကို စကားမပြောဝံ့ပေ။ သင်သည် ဖောက်ပြန်ပျက်စီးသော လူသားတစ်ဦးဖြစ်သည်၊ အဘယ်သို့များ စာတန်ထက်ပင် မာနထောင်လွှားနိုင်ရသနည်း။ ဘုရားသခင်ကို စကားပြောနေချိန်တွင် လူတို့သည် မည်သည့်နေရာကိုသာ လက်ခံသင့်သနည်း။ ဤကိစ္စရပ်ကို မည်သို့ နားလည်သင့်သနည်း။ အမှန်တွင် ယောဘ၏ စကားဖြစ်သည့် “ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော” ဟူသည့်အရာက ဘုရားသခင်ကို သူ အဘယ်ကြောင့် ကျိုးနွံနာခံနိုင်ခဲ့သည်ကို ရှင်းလင်းသွားစေပြီးသားဖြစ်ကာ ထိုအရာအတွင်းတွင် ရှာဖွေရမည့် သမ္မာတရားရှိပေသည်။ သူသည် ဤစကားကို ပြောခဲ့ချိန်တွင် မကျေနပ်ချက် သို့မဟုတ် နာကြည်းချက်တစ်ခုတလေကို ဖော်ပြခဲ့သလော။ (မဖော်ပြခဲ့ပါ။) မပြတ်သားခြင်း သို့မဟုတ် အပျက်သဘောဆောင်သော သွယ်ဝိုက်ညွှန်းဆိုခြင်း တစ်ခုတလေ ရှိသလော။ (မရှိပေ။) သေချာပေါက် မရှိပေ။ ဖန်ဆင်းရှင်က လူတို့ကို မည်သို့ဆက်ဆံသည်ကို လူတို့ ဆုံးဖြတ်ခွင့်မရှိကြောင်းကို သူ၏ အတွေ့အကြုံမှတစ်ဆင့် ယောဘက နောက်ဆုံးတွင် သဘောပေါက်ခဲ့သည်။ ဤအရာက အနည်းငယ် ကြားကောင်းမည်မဟုတ်သော်လည်း အမှန်တရားတစ်ခု ဖြစ်သည်။ ဘုရားသခင်က လူတိုင်း၏ ကံကြမ္မာကို ၎င်းတို့၏ တစ်ဘဝလုံးအတွက် စီစဉ်ပြီးဖြစ်သည်။ ထိုအရာကို သင် လက်ခံသည်ဖြစ်စေ၊ လက်မခံသည်ဖြစ်စေ အမှန်တရားတစ်ခု ဖြစ်သည်။ သင်၏ ကံကြမ္မာကို သင် ပြောင်းလဲ၍မရပေ။ ဘုရားသခင်သည် ဖန်ဆင်းရှင်ဖြစ်ပြီး သူ၏ စီစဉ်ညွှန်ကြားမှုများနှင့် အစီအစဉ်များကို သင် ကျိုးနွံနာခံသင့်သည်။ ဘုရားသခင်သည် သမ္မာတရားဖြစ်သောကြောင့် ပြုမူဆောင်ရွက်သည့် မည်သည့်ပုံစံမဆိုသည် မှန်ကန်ပြီး သူသည် အရာခပ်သိမ်းအပေါ် အချုပ်အခြာအာဏာရှိကာ လူတို့က သူ့ကို ကျိုးနွံနာခံသင့်ကြသည်။ ဤ “အရာခပ်သိမ်း”တွင် သင် ပါဝင်ပြီး ဖန်ဆင်းခံများအားလုံး ပါဝင်သည်။ သို့ဆိုလျှင် သင် အမြဲ အတိုက်အခံ လုပ်လိုခြင်းသည် မည်သူ၏ အပြစ်ဖြစ်သနည်း။ (ကျွန်ုပ်တို့ကိုယ်တိုင်၏ အပြစ်ဖြစ်သည်။) ထိုအရာသည် သင်၏ ပြဿနာဖြစ်သည်။ သင်သည် အကြောင်းပြချက်များ အမြဲ ပေးလိုပြီး အပြစ်ရှာလိုသည်။ ဤအရာ မှန်သလော။ သင်သည် ဘုရားသခင်ထံမှ ကောင်းချီးမင်္ဂလာများနှင့် အကျိုးကျေးဇူးများကို အမြဲ ရရှိချင်သည်။ ဤအရာ မှန်သလော။ တစ်ခုမျှ မမှန်ပေ။ ဤအမြင်များသည် ဘုရားသခင်အပေါ် မမှန်ကန်သော အသိနှင့် သိနားလည်မှုတို့ကို ကိုယ်စားပြုသည်။ ဘုရားသခင်ကို ယုံကြည်ခြင်းနှင့်ဆိုင်သည့် သင်၏ အမြင်သည် အတိအကျပင် မမှန်ကန်သောကြောင့် အခြေအနေတစ်ခုခုကို သင် ရင်ဆိုင်ရသည့်အခါတိုင်းတွင် “ဘုရားသခင်က ဤအရာကို လုပ်ဆောင်ခြင်းက မှားသည်။ ငါ နားမလည်နိုင်ပါ။ ဤနည်းအားဖြင့် သူ၏ လုပ်ဆောင်ချက်ကို လူတိုင်းက ဆန္ဒပြကြပေမည်။ ဘုရားသခင်သည် ထိုသို့သောပုံစံမျိုးကို လုပ်ဆောင်လေ့မရှိပါ” ဟု အမြဲ စဉ်းစားလျက် ဘုရားသခင်ကို မလွဲမသွေ အတိုက်အခံလုပ်လိမ့်မည်၊ ယှဉ်ပြိုင်ကာ ဆန့်ကျင်လိမ့်မည်ဖြစ်သည်။ သို့သော် ဤကိစ္စရပ်သည် ဘုရားသခင်၏ သဘောသဘာဝနှင့် သက်ဆိုင်သော ကိစ္စတစ်ခု မဟုတ်ပေ။ မည်သည့်အရာကို ဘုရားသခင် လုပ်ဆောင်သည်ဖြစ်စေ သူသည် ဘုရားသခင် ဖြစ်နေဆဲဖြစ်သည်။ သင်သည် နေစဉ် သင့်အပေါ် အမူအရာများ ဖြစ်ပျက်သည့်အခါ အမြဲ စိစစ်ကာ အကျိုးသင့်အကြောင်းသင့် တွက်ဆချက်များ အမြဲပြုလုပ်လျက် ဤအသိစိတ်နှင့် သိနားလည်မှု ကင်းမဲ့လျှင် ရလဒ်မှာ သင်သည် အချိန်တိုင်း ဘုရားသခင်နှင့် ရင်ဆိုင်တွန်းလှန်ကာ ဆန့်ကျင်ခြင်းသာ ဖြစ်လိမ့်မည်ဖြစ်ပြီး ဤအခြေအနေမှ သင် ရုန်းထွက်လွတ်မြောက်နိုင်မည် မဟုတ်ပေ။ သို့သော် သင်သည် ဤသိနားလည်မှု ရှိပြီး ဖန်ဆင်းခံတစ်ဦး၏ နေရာကို ယူနိုင်ကာ အခြေအနေများ ကြုံရသည့်အခါ သင့်ကိုယ်သင် ဤသမ္မာတရား သွင်ပြင်လက္ခဏာများနှင့် ယှဉ်ကြည့်ပြီး လက်တွေ့လုပ်ဆောင်ကာ ဝင်ရောက်နိုင်လျှင် ဘုရားသခင်အပေါ် သင်၏ အတွင်းစိတ် ကြောက်ရွံ့ခြင်းသည် အချိန်ကြာလာသည်နှင့်အမျှ တိုးပွားလိမ့်မည်။ သင်က “လက်စသတ်တော့ ဘုရားသခင် လုပ်ဆောင်သည့်အရာ မမှားပါ။ ဘုရားသခင် လုပ်ဆောင်သည့်အရာက ကောင်းမြတ်သည်ချည်းသာဖြစ်သည်။ ထိုအရာကို လူတို့ စေ့စေ့စပ်စပ် ကြည့်ရှုစစ်ဆေးကာ စိစစ်ရန် မလိုအပ်ပါ။ ဘုရားစီစဉ်ညွှန်ကြားခြင်း၏ ပြုသမျှကိုသာ ခံလိုက်ပါ”ဟု အမှုမဲ့အမှတ်မဲ့ ခံစားလာရလိမ့်မည်။ သင့်ကိုယ်သင် ဘုရားသခင်ကို ကျိုးနွံနာခံနိုင်ခြင်း သို့မဟုတ် သူ၏ စီစဉ်ညွှန်ကြားမှုများကို လက်ခံနိုင်ခြင်း မရှိသည်ကို တွေ့ရသည့်အခါ သင်၏ စိတ်နှလုံးက ပြစ်တင်မောင်းမဲခြင်းခံရလိမ့်မည်။ “ငါသည် ကောင်းမွန်သော ဖန်ဆင်းခံတစ်ဦး မဟုတ်လေပြီ။ အဘယ်ကြောင့် ငါ ကျိုးနွံနာခံခြင်းသာ မပြုနိုင်သနည်း။ ဤအရာက ဖန်ဆင်းရှင်ကို ဝမ်းနည်းစေသည် မဟုတ်လော”ဟူ၍ဖြစ်သည်။ ကောင်းမွန်သော ဖန်ဆင်းခံတစ်ဦးဖြစ်ရန် သင် ဆန္ဒရှိလေ၊ သမ္မာတရား၏ ဤသွင်ပြင်လက္ခဏာအပေါ် သင်၏ သိနားလည်မှုနှင့် ရှင်းလင်းမှုက တိုးလေဖြစ်သည်။ သို့သော် ဘုရားသခင်က သင့်ကို ထိုသို့ မဆက်ဆံသင့်၊ သင့်ကို သူ ထိုပုံစံဖြင့် မဆုံးမသင့်၊ သင့်ကို သူ ထိုသို့ ပြုပြင်ကာ စီစဉ်ညွှန်ကြားခြင်းမပြုသင့်ဟု ယုံကြည်လျက် သင့်ကိုယ်သင် အရေးပါသောသူ တစ်စုံတစ်ဦးအဖြစ် ပိုတွေးထင်လေ သင်သည် ဒုက္ခရောက်ပြီဖြစ်သည်။ သင်၏ စိတ်နှလုံးတွင် ဘုရားသခင်အပေါ် တောင်းဆိုချက်များစွာ ရှိလျှင်၊ ဘုရားသခင် မလုပ်ဆောင်ခဲ့သင့်သည့် အရာများစွာရှိသည်ဟု သင် ခံစားလျှင် မှားယွင်းသည့် လမ်းကြောင်းကို သင် ဦးတည်သွားနေခြင်း ဖြစ်သည်။ အယူအဆများ၊ ဝေဖန်မှုများနှင့် ပြစ်မှားစော်ကားမှုများ ဖြစ်ပေါ်လိမ့်မည်ဖြစ်ပြီး မကောင်းမှု လုပ်ဆောင်ခြင်းနှင့် သင် အလှမ်းမဝေးပေ။ သမ္မာတရားကို မချစ်သောလူများသည် ဘုရားနှုတ်ကပတ်တော်များကို ကြားသည့်အခါ သံသယများနှင့် ပြက်ရယ်ပြုခြင်းကို တဖြည်းဖြည်း ဖြစ်ပေါ်စေလျက် ၎င်းတို့ စတင်စိစစ်ကာ စေ့စေ့စပ်စပ် ကြည့်ရှုစစ်ဆေးကြလေသည်။ ထို့နောက်တွင် ၎င်းတို့က စတင် ဝေဖန်အပြစ်တင်၊ ငြင်းပယ်ကာ ရှုတ်ချကြသည်။ ဤသည်မှာ ရလဒ်ဖြစ်သည်။ ဘုရားသခင်ကို ဤနည်းဖြင့် ဆက်ဆံသော လူများ အလွန်များသည်။ ထိုအရာအားလုံးမှာ ၎င်းတို့၏ ဖောက်ပြန်ပျက်စီးသော စိတ်သဘောထားအားဖြင့် ဖြစ်ပေသည်။

 လူအချို့က “ငါသည် လူတစ်ဦးဖြစ်သည်။ ဘုရားသခင်က ဖန်ဆင်းရှင်ဖြစ်သည်မှာ မှန်သော်လည်း သူက ငါ့ကို လေးစားကာ နားလည်ပေးရမည်။ သူ ငါ့ကို ချစ်ကာ ကာကွယ်ပေးရမည်”ဟု အမြဲ စဉ်းစားကြသည်။ ဤအမြင် မှန်ကန်သလော။ ဘုရားသခင်သည် လူတို့ကို သူ ချစ်သည့်ပုံစံတွင် အဆုံးအဖြတ်ပေးပိုင်ခွင့်ရှိသည်။ ဘုရားသခင်သည် ဖန်ဆင်းရှင်ဖြစ်သည်။ ဖန်ဆင်းခံများကို သူ ဆက်ဆံပုံသည် သူ၏ ကိစ္စဖြစ်သည်။ ဘုရားသခင်တွင် သူ၏ စည်းမျဉ်းများနှင့် သူ၏ စိတ်သဘောထားများ ရှိသည်။ တောင်းဆိုချက်များရှိရန်မှာ လူတို့အတွက် အချည်းနှီးဖြစ်သည်။ ထိုအစား ဘုရားသခင်ကို မည်သို့ နားလည်ကာ သူ့ကို ကျိုးနွံနာခံရမည်ဟူသည်ကို ၎င်းတို့ သင်ယူသင့်သည်။ ဤသည်မှာ လူတို့ ပိုင်ဆိုင်သင့်သည့် အသိစိတ်ဖြစ်သည်။ လူအချို့က “ဘုရားသခင်သည် လူတို့အပေါ် အလွန်ရိုင်းစိုင်းသည်။ အမှုအရာများကို ဤကဲ့သို့ လုပ်ဆောင်ခြင်းသည် လူတို့ကို ချစ်ခြင်းမဟုတ်ပါ။ သူသည် လူတို့ကို မလေးစားပါ၊ ၎င်းတို့ကို လူသားအဖြစ် သဘောမထားပါ”ဟု ပြောကြသည်။ လူအချို့သည် လူသားများမဟုတ်၊ နတ်ဆိုးများဖြစ်သည်။ ၎င်းတို့ကို ဆက်ဆံသည့် မည်သည့်ပုံစံမဆို လက်ခံနိုင်ဖွယ်ဖြစ်သည်။ ၎င်းတို့သည် ကျိန်ခြင်းခံထိုက်ပြီး လေးစားခြင်း မခံရထိုက်ပေ။ “ကျွန်ုပ်သည် အတော်အတန် ကောင်းမြတ်သည့် လူတစ်ဦးဖြစ်သည်။ ဘုရားသခင်ကို အတိုက်အခံလုပ်ရန် မည်သည့်အရာကိုမျှ ကျွန်ုပ် မလုပ်ဆောင်ခဲ့ပါ။ သူ့အတွက် ဆင်းရဲဒုက္ခများစွာ ကျွန်ုပ် ခံရပြီးဖြစ်သည်။ အဘယ်ကြောင့် သူက ကျွန်ုပ်ကို ထိုသို့ ပြုပြင်နေသေးသနည်း။ အဘယ်ကြောင့် ကျွန်ုပ်ကို သူ အမြဲ လျစ်လျူရှုသနည်း။ အဘယ်ကြောင့် ကျွန်ုပ်ကို သူ တစ်ကြိမ်တစ်ခါမျှ အသိအမှတ်ပြုခြင်း၊ သို့မဟုတ် ချီးမြှောက်ခြင်း မရှိသနည်း”ဟု ပြောသောသူများ ရှိသည်။ အခြားသူတို့က “ကျွန်ုပ်သည် ရိုးရှင်းပြီး မာယာကင်းသော လူတစ်ဦးဖြစ်သည်။ အမိဝမ်းထဲကပင် ဘုရားသခင်ကို ကျွန်ုပ် ယုံကြည်ပြီးဖြစ်ကာ ယခု သူ့ကို ယုံကြည်နေဆဲဖြစ်သည်။ ကျွန်ုပ် အလွန်ဖြူစင်သည်။ ဘုရားသခင်အတွက် ကျွန်ုပ်ကိုယ်ကျွန်ုပ် အသုံးခံရန် ကျွန်ုပ်၏ မိသားစုကို စွန့်လွှတ်ကာ ကျွန်ုပ်၏ အလုပ်ကို ထွက်ခဲ့ပြီး ဘုရားသခင်က ကျွန်ုပ်ကို မည်မျှချစ်သည်ကို ကျွန်ုပ် တွေးခဲ့သည်။ ယခုတွင် ဘုရားသခင်က လူတို့ကို သိပ်မချစ်ဟု ထင်ရပြီး ကျွန်ုပ် စွန့်ပစ်ခြင်းခံရသည်ဟုခံစားရသည်။ သူနှင့်ပတ်သက်၍ စိတ်ပျက်ပြီး တုန်လှုပ်မိပါသည်”ဟု ပြောကြဆဲဖြစ်သည်။ ဤသည်မှာ ဒုက္ခပေးတတ်သည် မဟုတ်လော။ ဤလူတို့သည် မည်သည့်အရာကို မှားယွင်းစွာ လုပ်ဆောင်နေကြသနည်း။ ၎င်းတို့သည် ၎င်းတို့၏ မှန်ကန်သော နေရာတွင် ရှိမနေကြလေပြီ။ ၎င်းတို့ အဘယ်သူဖြစ်သည်ကို ၎င်းတို့ မသိကြသကဲ့သို့ ၎င်းတို့အနေဖြင့် အရေးပါသော တစ်စုံတစ်ဦး၊ ဘုရားသခင် လေးစားကာ ပျိုးထောင်ပေးသင့်သူ သို့မဟုတ် တန်ဖိုးထားကာ ချစ်မြတ်နိုးသင့်သည့်သူဖြစ်သည်ဟု အမြဲ တွေးထင်ကြသည်။ လူတို့အနေဖြင့် ထိုသို့သော နားလည်မှုလွဲခြင်းများ၊ ထိုသို့သော လွဲချော်ပြီး မလျော်ကန်သည့် တောင်းဆိုချက်များ အမြဲရှိလျှင် အလွန် အန္တရာယ်များပေသည်။ အနည်းဆုံးအနေဖြင့် ၎င်းတို့သည် ဘုရားသခင်၏ စက်ဆုပ်ခြင်းနှင့် မုန်းတီးခြင်း ခံရလိမ့်မည်ဖြစ်ပြီး နောင်တမရလျှင် ဖယ်ရှားရှင်းလင်းခံရမည့် အန္တရာယ်ရှိပေသည်။ ထို့ကြောင့် မည်သည့်အရာကို လူတို့ လုပ်ဆောင်သင့်သနည်း၊ ၎င်းတို့ မိမိတို့ကိုယ်ကို မည်သို့ သိမြင်သင့်ပြီး ဘုရားသခင်၏ သတ်မှတ်ချက်များနှင့် ကိုက်ညီရန်၊ ဤအခက်အခဲများကို ဖြေရှင်းရန်နှင့် ဘုရားသခင်အပေါ် ၎င်းတို့၏ တောင်းဆိုချက်များကို လက်လွှန်ရန်အလို့ငှာ မိမိတို့ကိုယ်ကို မည်သို့ သဘောထားသင့်သနည်း။ လူအချို့သည် ခေါင်းဆောင်များဖြစ်ဖို့ ဘုရားအိမ်တော်၏ စီစဉ်ခြင်းကိုခံရပြီး အထူးသဖြင့် စိတ်ထက်သန်ကြသည်။ အတန်ကြာ အလုပ်လုပ်ပြီးနောက်တွင် ပြင်ပအလုပ်တာဝန်အချို့ကို ၎င်းတို့ ကောင်းမွန်လုံလောက်စွာ လုပ်ဆောင်နိုင်ကြောင်း တွေ့ရှိရသော်လည်း ပြဿနာဖြေရှင်းခြင်းကိုမူ မကိုင်တွယ်နိုင်ကြပေ။ ၎င်းတို့သည် သမ္မာတရားကို မိတ်သဟာယ မဖွဲ့နိုင်ကြ သို့မဟုတ် ကိစ္စရပ်များကို မဖြေရှင်းနိုင်ကြ။ ထို့ကြောင့် အသင်းတော်ရှိ ၎င်းတို့၏ အခန်းကဏ္ဍမှ ဖြုတ်ချခြင်းခံရသည်။ ဤသည်မှာ အလွန် သင့်တင့်လျောက်ပတ်သည် မဟုတ်လော။ သို့သော် ၎င်းတို့က “ထိုအယောင်ဆောင် ခေါင်းဆောင်များနှင့် အန္တိခရစ်များသည် မိမိတို့၏ တာဝန်ယူထားသည့် အလုပ်များကို ကောင်းစွာ ထမ်းဆောင်ခြင်းမရှိခဲ့ကြပါ။ ၎င်းတို့ လုပ်ဆောင်သမျှမှာ အနှောင့်အယှက်များနှင့် အဖျက်အမှောင့်များ ဖြစ်စေခြင်း ဖြစ်သည်။ ၎င်းတို့ ဧကန်အမှန် ဖြုတ်ချခံရသင့်ပြီး ဖယ်ရှားရှင်းလင်းခံရသင့်သည်။ သို့သော် ကျွန်ုပ်သည် မကောင်းသည့်အရာ မည်သည့်အရာကိုမျှ မလုပ်ဆောင်ခဲ့ပါ။ အဘယ်ကြောင့် ကျွန်ုပ်လည်း ဖြုတ်ချခြင်းခံနေရသနည်း”ဟု ​ပြောလျက် စတင်ငြင်းခုံကာ မကျေမနပ်ပြောကြသည်။ ၎င်းတို့ အနည်းငယ် ဒေါသထွက်ကြသည်။ ယင်းမှာ အဘယ်ကြောင့်နည်း။ မကောင်းသည့် မည်သည့်အရာကိုမျှ ၎င်းတို့ မလုပ်ဆောင်ခဲ့သည့်အတွက် ၎င်းတို့အနေဖြင့် ခေါင်းဆောင်တစ်ဦး ဖြစ်သင့်ဆဲဖြစ်ကာ ဖြုတ်ချခြင်းမခံရသင့်ဟု ၎င်းတို့ ခံစားကြသည်။ ဘုရားအိမ်တော်က ၎င်းတို့ကို အလွန်ပင် မမျှမတလုပ်ခဲ့သည်ဟု ခံစားကြသည်။ ၎င်းတို့၏ စိတ်နှလုံးတွင် ညည်းညူမှုများ၊ အတိုက်အခံများနှင့် ပြည့်နေပြီး ၎င်းတို့ထဲတွင် အတွင်းပိုင်း မညီမျှမှုကို ဦးတည်စေသည့် ဘုရားသခင်နှင့်ပတ်သက်သော အယူအဆများ ဖြစ်ပေါ်လေသည်။ “ခေါင်းဆောင်များ ရွေးကောက်တင်မြှောက်ခြင်းနှင့် ဖယ်ရှားခြင်းအတွက် စည်းမျဉ်းများရှိသည်ဟု မဆိုထားသလော။ ဖြစ်ခဲ့သည့်အရာတွင် စည်းမျဉ်းမရှိဟု ကျွန်ုပ်မြင်မိသည်။ ဘုရားသခင်က အမှားတစ်ခု ပြုလုပ်ခဲ့ပြီ” ဟူ၍ စတင် စောဒကတက်လာကြသည်။ အချုပ်အားဖြင့်ဆိုလျှင် ၎င်းတို့၏ အကျိုးစီးပွားကို ထိခိုက်စေပြီး ၎င်းတို့၏ ခံစားချက်ကို ထိခိုက်နာကျင်စေသောအရာတစ်ခုခုကို ဘုရားသခင်က လုပ်ဆောင်သရွေ့ ၎င်းတို့က စတင်၍ အမှားရှာလာကြသည်။ ဤသည်မှာ ပြဿနာတစ်ခုလော။ ဤပြဿနာကို မည်သို့ဖြေရှင်းနိုင်သနည်း။ သင်သည် သင်၏ ပင်ကိုလက္ခဏာကို အသိအမှတ်ပြုရမည်၊ သင် မည်သူဖြစ်သည်ကို သင် သိရမည်။ မည်သည့် ဆုကျေးဇူး အမျိုးအစားများ သို့မဟုတ် အားသာချက်များ ရှိသည်ဖြစ်စေ၊ ကျွမ်းကျင်မှု သို့မဟုတ် အစွမ်းအစ မည်မျှ ရှိသည်ဖြစ်စေ၊ ဘုရားသခင်၏ အိမ်တော်တွင် ကောင်းကျိုးမည်မျှပင် သင် ရရှိပြီးသည်ဖြစ်စေ၊ သင် မည်မျှ ပြေးလွှားလုပ်ဆောင်ပြီးသည်ဖြစ်စေ၊ အရင်းအနှီး မည်မျှ သင် တိုးပွားပြီးသည်ဖြစ်စေ ဤအရာများသည် ဘုရားသခင်အတွက် အချည်းနှီးကဲ့သို့ ဖြစ်ပြီး သင်၏ ရပ်တည်ချက်မှ ယင်းတို့သည် အရေးကြီးပုံရပါက သင်နှင့် ဘုရားသခင်ကြားတွင် နားလည်မှုလွဲခြင်းများနှင့် ဆန့်ကျင်မှုများ ထွက်ပေါ်လေပြီ မဟုတ်လော။ ဤပြဿနာကို မည်သို့ ဖြေရှင်းသင့်သနည်း။ သင်သည် သင်နှင့် ဘုရားသခင်ကြားရှိ အကွာအဝေးကို ကျုံ့စေပြီး ဤဆန့်ကျင်ကွဲလွဲမှုများကို ဖြေရှင်းရန် လိုအင်ဆန္ဒရှိလျှင် ဤအရာကို မည်သို့ လုပ်ဆောင်သင့်သနည်း။ သင် မှန်သည်ဟု ထင်သည့်အရာများနှင့် သင် ဖက်တွယ်သည့်အရာများကို သင် ငြင်းပယ်ရမည်ဖြစ်သည်။ ထိုသို့ လုပ်ဆောင်ရာတွင်၊ သင်နှင့် ဘုရားသခင်ကြားတွင် အကွာအဝေးတစ်ခု ရှိတော့မည်မဟုတ်သကဲ့သို့ သင်သည် သင်၏ ရာထူးအဆင့်အတန်းတွင် မှန်ကန်စွာ ရပ်တည်လိမ့်မည်ဖြစ်ပြီး သင်သည် ကျိုးနွံနာခံနိုင်လိမ့်မည်၊ ဘုရားသခင် လုပ်ဆောင်သည့် အရာအားလုံး မှန်ကန်သည်ဟု အသိအမှတ်ပြုနိုင်လိမ့်မည်၊ မိမိကိုယ်ကို ငြင်းပယ်နိုင်လိမ့်မည်ဖြစ်ပြီး မိမိကိုယ်ကို လက်လွှတ်နိုင်လိမ့်မည်။ သင် ရရှိပြီးဖြစ်သည့် ကောင်းမြတ်ခြင်းကို အရင်းအနှီး အမျိုးအစားတစ်ခုအဖြစ် သင် သဘောထားတော့မည် မဟုတ်သကဲ့သို့ ဘုရားသခင်နှင့်ပတ်သက်၍ မည်သည့် သတ်မှတ်ချက်များမှ ချမှတ်ရန် ကြိုးတော့မည်မဟုတ်၊ သို့မဟုတ် သူ့ကို တောင်းဆိုချက်များ ပြုတော့မည်မဟုတ် သို့မဟုတ် သူ့ကို ဆုလာဘ်များ တောင်းဆိုတော့မည် မဟုတ်ပေ။ ဤအချိန်တွင် သင်သည် အခက်အခဲများ ရှိတော့မည် မဟုတ်ပေ။ ဘုရားသခင်အပေါ် လူတို့၏ အထင်အမြင်လွဲမှားမှုအားလုံးသည် အဘယ်ကြောင့် ဖြစ်ပေါ်လာကြသနည်း။ ၎င်းတို့သည် လူတို့က မိမိ၏ အဆင့်အတန်းကို မသိသောကြောင့် ဖြစ်ပေါ်လာကြခြင်း ဖြစ်၏။ တိတိကျကျ ပြောရလျှင် လူသည် ဘုရားသခင်၏ မျက်မှောက်တော်၌ မိမိသည် မည်သို့သော အရာဖြစ်သည်ကို မသိသောကြောင့် ဖြစ်၏။ ၎င်းတို့သည် မိမိတို့ကိုယ်ကို အလွန် မြင့်မားစွာ သတ်မှတ်ကြပြီး ဘုရားသခင်၏ အမြင်တွင် ၎င်းတို့၏ နေရာကို အလွန်မြင့်မားစွာ ခန့်မှန်းကြပြီး လူတစ်ဦး၏ တန်ဖိုးနှင့် အရင်းအနှီးအဖြစ် ၎င်းတို့ ယူဆသည့်အရာအား သမ္မာတရားအဖြစ်၊ ၎င်းတို့ ကယ်တင်ခံရမည်၊ မခံရမည်ကို ဘုရားသခင် တိုင်းတာသည့် စံနှုန်းများအဖြစ် မြင်ကြလေသည်။ ဤသည်မှာ မှားယွင်း၏။ သင်သည် ဘုရားသခင်၏ စိတ်နှလုံးတွင် မည်သည့် နေရာမျိုး ရှိသည်၊ ဘုရားသခင် သင့်ကို မည်သို့မြင်သည်ဆိုသည်နှင့် ဘုရားသခင်ကို ချဉ်းကပ်သည့်အခါ သင် ခံယူသင့်သည့် သင့်တင့်လျောက်ပတ်သော နေရာတို့ကို သင် သိရမည်ဖြစ်သည်။ ဤစည်းမျဉ်းကို သင် သိသင့်သည်။ ဤသို့ဖြင့် သင်၏ အမြင်များသည် သမ္မာတရားနှင့် ကိုက်ညီလိမ့်မည်ဖြစ်ပြီး ဘုရားသခင်၏ အမြင်များနှင့် သဟဇာတဖြစ်လိမ့်မည်။ သင်သည် ဤဆင်ခြင်တုံတရားကို ပိုင်ဆိုင်ရမည်ဖြစ်ပြီး ဘုရားသခင်ကို ကျိုးနွံနာခံနိုင်ရမည်။ သူက သင့်ကို မည်သို့ ဆက်ဆံသည်ဖြစ်စေ သင် ကျိုးနွံနာခံရမည်။ ထို့နောက် သင်နှင့် ဘုရားသခင်ကြားတွင် မည်သည့် ဆန့်ကျင်ကွဲလွဲမှုမျှ ရှိတော့မည် မဟုတ်ပေ။ ပြီးလျှင် ဘုရားသခင်က သူ၏ ပုံစံဖြင့် သင့်ကို တစ်ဖန် ဆက်ဆံသည့်အခါ သင် ကျိုးနွံနာခံနိုင်လိမ့်မည် မဟုတ်လော။ သင်သည် ဘုရားသခင်နှင့် ရင်ဆိုင်တွန်းလှန်ကာ သူ့ကို ဆန့်ကျင်လိမ့်ဦးမည်လော။ သင် ဆန့်ကျင်လိမ့်မည် မဟုတ်ပေ။ သင်၏ စိတ်နှလုံးတွင် ကသိကအောက်ဖြစ်ခြင်းတစ်ခုခု ခံစားရလျှင်ပင်၊ သို့မဟုတ် သင့်အပေါ် ဘုရားသခင်၏ ဆက်ဆံမှုက သင် ဆန္ဒရှိမည့်အတိုင်း မဟုတ်ဟု ခံစားရပြီး အဘယ်ကြောင့် သူက သင့်ကို ထိုသို့ ဆက်ဆံသည်ကို သင် မသိလျှင်ပင် မည်သို့ဆိုစေ သင့်အနေဖြင့် သမ္မာတရားအချို့ကို နားလည်နှင့်ပြီးဖြစ်ကာ လက်တွေ့ကျမှုအချို့ကို ပိုင်ဆိုင်သောကြောင့်လည်းကောင်း၊ သင်၏ သင့်တင့်လျောက်ပတ်သော နေရာတွင် သင် ခိုင်မာစွာ ရပ်တည်နိုင်သောကြောင့်လည်းကောင်း သင်သည် ဘုရားသခင်ကို ဆန့်ကျင်တိုက်ခိုက်လိမ့်မည် မဟုတ်တော့ပေ။ ယင်းမှာ သင့်ကို ပျက်စီးဆုံးရှုံးစေမည့် သင်၏ ထိုလုပ်ရပ်များနှင့် အပြုအမူများသည် ရပ်စဲသွားလိမ့်မည်ဟု ဆိုလိုပေသည်။ ထိုအခါ သင်သည် ဘေးကင်းလုံခြုံလိမ့်မည် မဟုတ်လော။ သင် ဘေးကင်းလုံခြုံသည်နှင့်တစ်ပြိုင်နက် သင် တည်ငြိမ်သည်ဟု ခံစားရလိမ့်မည်။ ယင်းမှာ သင်သည် ပေတရု၏ လမ်းကြောင်းကို စလျှောက်ပြီးဖြစ်သည်ဟု ဆိုလိုပေသည်။ သင် မြင်သလော၊ ပေတရုသည် ဘုရားသခင်ကို နှစ်ပေါင်းများစွာ ယုံကြည်ခဲ့သည်၊ သူ၏ လမ်းကို နှစ်ပေါင်းများစွာ စမ်းတဝါးဝါး သွားခဲ့ပြီး ဆင်းရဲဒုက္ခများစွာ ခံစားခဲ့သည်။ စမ်းသပ်မှုများစွာကို သူ တွေ့ကြုံပြီးနောက်တွင်သာ နောက်ဆုံးတွင် သမ္မာတရားအချို့ကို သူ နားလည်ပြီး သမ္မာတရား စစ်မှန်မှုအချို့ကို ပိုင်ဆိုင်ခဲ့ခြင်း ဖြစ်သည်။ ယခု သင်တို့အားလုံးအတွက်မူ ငါသည် များစွာ ပြောဆိုပြီးဖြစ်သည်၊ အရာရာကို အသေအချာ ရှင်းပြပြီးဖြစ်သည်။ ထိုအရာသည် အဆင်သင့် ခူးခပ်ကျွေးမွေးခြင်းနှင့် သဘောညီမျှသည် မဟုတ်လော။ မည်သည့် လမ်းလွဲကိုမျှ လျှောက်သွားခြင်းမရှိဘဲ သင်တို့သည် အလွန်များစွာ အကျိုးရပြီးဖြစ်သည်။ အကျိုးခံစားခွင့်များစွာ သင်တို့အားလုံး ရရှိပြီးဖြစ်သည်။ သို့ဆိုလျှင် သင်တို့သည် တင်းတိမ်ရောင့်ရဲခြင်းကို အဘယ်ကြောင့် မကြုံကြရသေးသနည်း။ နောက်ထပ် မည်သည့် တောင်းဆိုချက်မျှ သင်တို့ မရှိသင့်ပေ။

ယနေ့တွင် အဓိကအားဖြင့် မည်သည့်အရာကို ငါတို့ မိတ်သဟာယပြုပြီးပြီနည်း။ ရှုထောင့်တစ်ခုမှာ သင့်အခြေအနေ၏ အမျိုးမျိုးသော သွင်ပြင်လက္ခဏာများအား ဆန်းစစ်ခြင်းကို ပုံမှန် အာရုံစိုက်ခြင်းနှင့် ထို့နောက်တွင် ယင်းတို့ မှန်ကန်ခြင်း ရှိမရှိသိရှိရန် စိစစ်ခြင်း ဖြစ်သည်။ နောက်ထပ်ရှုထောင့်တစ်ခုမှာ သင့်အထဲတွင် ဖြစ်ပေါ်သည့် ဘုရားသခင်အပေါ် အထင်လွဲမှု အမျိုးမျိုးကို ဖြေရှင်းခြင်း ဖြစ်သည်။ သင်သည် ဘုရားသခင်အကြောင်း နားလည်လွဲမှားမှုများ ရှိသောအခါ သမ္မာတရားကို ရှာဖွေခြင်းမှ သင့်ကို တားဆီးမည့် နှလုံးခိုင်မာပြီး အစွဲရှိသော အခြေခံသဘောတရားများ သင့်အထဲတွင် ရှိလေသည်။ ဘုရားသခင်အပေါ် သင်၏ နားလည်လွဲမှားမှုများကို ဖယ်ရှားပါက သမ္မာတရားကို သင် ရှာဖွေနိုင်လိမ့်မည်။ ယင်းတို့ကို မဖယ်ရှားပါက သင်၏စိတ်နှလုံးထဲတွင် သူစိမ်းဆန်သွားခြင်း ခံစားချက်တစ်ခု ရှိလိမ့်မည်ဖြစ်ပြီး သင်သည် ဝတ်ကျေတမ်းကျေပုံစံဖြင့် ဆုတောင်းလိမ့်မည်။ ဤသည်မှာ ဘုရားသခင်ကို လိမ်လည်လှည့်စားခြင်း ဖြစ်ပြီး သူက လုံးဝ နားထောင်လိမ့်မည် မဟုတ်ပေ။ သင်သည် ဘုရားသခင်နှင့် သင့်ကြားတွင် အလှမ်းဝေးပြီး ခပ်တန်းတန်းဖြစ်စေရန် ဖန်တီးလျက် ဘုရားသခင်အပေါ် နားလည်မှုလွဲမှားခြင်းများရှိပြီး သင်၏စိတ်နှလုံးက ဘုရားသခင်အတွက် ပိတ်ထားလျှင် သူ၏နှုတ်ကပတ်တော်များကို သင် နားမထောင်ချင်မည်မဟုတ်၊ သမ္မာတရားကို ရှာဖွေချင်မည် မဟုတ်ပေ။ သင် မည်သည့်အရာ ပြုလုပ်သည်ဖြစ်စေ ဟန်ဆောင်လုပ်ပြခြင်း၊ သင့်ကိုယ်သင် အယောင်ဆောင်ခြင်းနှင့် လှည့်စားတတ်ခြင်းသာ ဖြစ်လိမ့်မည်။ ဘုရားသခင်အကြောင်း လူ၏ နားလည်လွဲမှားမှုများက ပြေလည်ပြီး ဤအကျပ်အတည်းကို သူ ကျော်လွန်နင်းဖြတ်သောအခါ သူက ဘုရားသခင်၏ နှုတ်ကပတ်တော်များနှင့် သတ်မှတ်ချက်များ တစ်ခုစီကို ရိုးသားမှန်ကန်မှုဖြင့် သဘောထားပြီး သူ၏ရှေ့မှောက်သို့ လေးနက်စွာနှင့် ရိုးသားသော စိတ်နှလုံးဖြင့် လာရောက်လိမ့်မည်။ လူနှင့် ဘုရားသခင်ကြားတွင် အတိုက်အခံလုပ်ခြင်း၊ ဝေးကွာခြင်းနှင့် နားလည်လွဲမှားမှု ရှိပါက လူသည် မည်သည့် အခန်းကဏ္ဍကို ဆောင်ရွက်နေသနည်း။ စာတန်၏ အခန်းကဏ္ဍ ဖြစ်ပြီး ဘုရားသခင်ကို ဆန့်ကျင်လျက် ရှိနေခြင်းဖြစ်သည်။ ဘုရားသခင်ကို ဆန့်ကျင်ခြင်းမှ မည်သည့် အကျိုးဆက်များ ဖြစ်ပေါ်သနည်း။ ထိုကဲ့သို့သော လူတစ်ဦးက ဘုရားသခင်ကို ကျိုးနွံနာခံနိုင်သလော။ ထိုသူတို့က သမ္မာတရားကို လက်ခံနိုင်သလော။ လက်မခံနိုင်ကြပေ။ သူတို့သည် ဤအရာများထဲမှ မည်သည့်အရာကိုမျှ မလုပ်ဆောင်နိုင်လျှင် ထိုလူသည် အချည်းနှီး ဖြစ်သွားရလိမ့်မည်ဖြစ်ပြီး သူတို့၏ စိတ်သဘောထား၌ရှိသော အပြောင်းအလဲများက လုံးဝရပ်တန့်ခြင်းသို့ ရောက်လာလိမ့်မည်။ ထို့ကြောင့် လူတစ်ဦးက သူ၏ အခြေအနေအမျိုးမျိုးကို ဆန်းစစ်သောအခါ ကဏ္ဍတစ်ရပ်အနေဖြင့် ယင်းကို မိမိကိုယ်ကို သိနားလည်ရန် ပြုလုပ်ခြင်းဖြစ်ကာ အခြားကဏ္ဍတစ်ရပ်တွင် ဘုရားသခင်အပေါ် သူက မည်သည့် နားလည်လွဲမှားမှုများရှိကြောင်း ဆန်းစစ်ရာ၌ အာရုံစိုက်ခြင်းကို ယင်းက လိုအပ်လာစေသည်။ ဤနားလည်လွဲမှားမှုများက မည်သည်တို့ကို ဖြစ်ပေါ်စေသနည်း။ အယူအဆများ၊ စိတ်ကူးစိတ်သန်းများ၊ ဘောင်ခတ်ခြင်းများ၊ သံသယများ၊ စေ့စေ့စပ်စပ် ကြည့်ရှုစစ်ဆေးခြင်းများနှင့် ထင်ကြေးပေးခြင်းများကို ဖြစ်ပေါ်စေသည်။ အဓိကအားဖြင့် ဤအရာများဖြစ်သည်။ လူတစ်ဦးသည် မိမိအတွင်းတွင် ဤအရာများရှိသည့်အခါ ဘုရားသခင်ကို အထင်လွဲလေသည်။ သင်သည် ဤအခြေအနေများ၌ ပါဝင်ပတ်သက်မိသောအခါ ဘုရားသခင်နှင့် သင်၏ ဆက်သွယ်ရေးတွင် ပြဿနာတစ်ခု ပေါ်ပေါက်လာပေမည်။ ယင်းကို ဖြေရှင်းရန် သမ္မာတရားကို ချက်ချင်း ရှာဖွေပြီးလျှင် ယင်းကို သင်ဖြေရှင်းရမည်။ အချို့က “ငါသည် ဘုရားသခင်အပေါ် အထင်လွဲမှုတစ်ခု ဖြစ်ပေါ်သောကြောင့် ဤကိစ္စရပ်ကို မဖြေရှင်းပြီးမချင်း ငါ၏တာဝန်ကို မထမ်းဆောင်နိုင်”ဟု တွေးကြသည်။ ဤသည်မှာ လက်ခံနိုင်ဖွယ်ဖြစ်သလော။ လက်ခံနိုင်ဖွယ်မဖြစ်ပါ။ သင်၏ တာဝန်ထမ်းဆောင်ခြင်းကို မရွှေ့ဆိုင်းဘဲ ထမ်းဆောင်ပြီး တစ်ချိန်တည်းတွင် သင့်ကိစ္စရပ်ကို ဖြေရှင်းလော့။ သင့်တာဝန်ကို ထမ်းဆောင်သည်နှင့်အမျှ ဘုရားသခင်အပေါ် သင်၏ အထင်လွဲမှုသည် သင် သတိမထားလိုက်ဘဲ ပိုကောင်းဖို့အတွက် စတင်၍ ပြောင်းလဲနေလိမ့်မည်ဖြစ်ပြီး သင်၏ ပြဿနာက မည်သည့်နေရာမှ အစပြုခဲ့ပြီး အဘယ်မျှဆိုးဝါးသည်ကို သင် ရှာဖွေတွေ့ရှိလာလိမ့်မည်။ သင်တို့သည် တစ်နေ့နေ့တွင် “လူသည် ဖန်ဆင်းခံတစ်ဦး ဖြစ်ပြီး ဖန်ဆင်းရှင်က ထာဝရ ကျွန်ုပ်၏သခင် ဖြစ်သည်။ ဤအရာ၏ အနှစ်သာရက မပြောင်းလဲပေ။ လူ၏ အဆင့်အတန်း မပြောင်းလဲသကဲ့သို့ ဘုရား၏ အဆင့်အတန်းလည်း မပြောင်းလဲချေ။ ဘုရားသခင် မည်သည့်အရာ ပြုလုပ်ပါစေ ထို့ပြင် လူသားမျိုးနွယ်တစ်ရပ်လုံးက သူပြုလုပ်သည့် အရာကို မှားယွင်းသည်ဟု မြင်တွေ့လျှင်ပင် သူပြုခဲ့ပြီးသည့်အရာကို ကျွန်ုပ် မငြင်းဆိုနိုင်သကဲ့သို့ သူသည် သမ္မာတရားပင် ဖြစ်ကြောင်းလည်း ကျွနုပ် မငြင်းဆိုနိုင်ပါချေ။ ဘုရားသခင်သည် ထာဝစဉ် မလွဲမှားသော၊ အမြင့်ဆုံးသော သမ္မာတရားဖြစ်သည်။ လူသည် သူ၏ သင့်တင့်လျောက်ပတ်သော နေရာကို မြဲမြံစွာ ထိန်းသိမ်းသင့်သည်။ သူသည် ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်း မပြုသင့်ဘဲ ဘုရားသခင်၏ စီစဉ်ညွှန်ကြားခြင်းများကို လက်ခံပြီး သူ၏ နှုတ်ကပတ်တော်များ အားလုံးကို လက်ခံသင့်ပေသည်။ ဘုရားသခင် မြွက်ဆိုသမျှနှင့် ပြုလုပ်သမျှက မှန်ကန်သည်။ လူက ဘုရားသခင်အား တောင်းဆိုချက်အမျိုးမျိုးကို မပြုသင့်၊ ဖန်ဆင်းခံများက ထိုသို့ပြုရန် အရည်အချင်းမပြည့်မီပေ။ ဘုရားသခင်က ကျွန်ုပ်ကို ကစားစရာသဖွယ် ဆက်ဆံပြုမူခဲ့လျှင်ပင် ကျွန်ုပ် ကျိုးနွံနာခံရဦးမည် ဖြစ်ကာ မနာခံပါက ကျွန်ုပ်၏ပြဿနာဖြစ်ပြီး ဘုရား၏ပြဿနာ မဟုတ်ပါ” ဟု သဘောပေါက်လာနိုင်မည်။ သင်သည် သမ္မာတရား၏ ဤကဏ္ဍအပေါ် အတွေ့အကြုံနှင့် အသိပညာ ရှိသောအခါ ဘုရားသခင်အား ကျိုးနွံနာခံခြင်းထဲသို့ သင် အမှန်တကယ် ဝင်ရောက်မည်ဖြစ်ပြီး သင်၌ ကြီးမားသော အခက်အခဲများ နောက်ထပ် ရှိတော့မည်မဟုတ်ဘဲ၊ သင်၏တာဝန်ကို ထမ်းဆောင်နေသည်ဖြစ်စေ သို့မဟုတ် သမ္မာတရား၏ ကဏ္ဍအမျိုးမျိုးကို လက်တွေ့လုပ်ဆောင်နေသည်ဖြစ်စေ အခက်အခဲများစွာ ပြေလည်သွားလိမ့်မည်။ ဘုရားသခင်ကို ကျိုးနွံနာခံခြင်းသည် အကြီးမားဆုံး သမ္မာတရားနှင့် အလေးနက်ဆုံးသော သမ္မာတရားပင်ဖြစ်သည်။ ကြိမ်ဖန်များစွာ လူတို့သည် အခက်အခဲအမျိုးမျိုးနှင့် ရင်ဆိုင်ရလျှင်၊ အတားအဆီး အမျိုးမျိုးရှိလျှင် သို့မဟုတ် သူတို့နှင့် အဆင်မပြေနိုင်သည့် တစ်စုံတစ်ရာကို ကြုံတွေ့ရလျှင် အကြောင်းတရားမှာ အဘယ်နည်း။ (၎င်းတို့က မှန်ကန်သောနေရာတွင် မရပ်တည်ကြခြင်းဖြစ်သည်။) သူတို့က မှားယွင်းသော ရပ်တည်ချက်၌ ရပ်နေကြသောကြောင့်ပင် ဖြစ်သည်။ သူတို့တွင် ဘုရားသခင်အကြောင်း နားလည်လွဲမှားမှုများ ရှိသည်၊ သူတို့က ဘုရားသခင်ကို စေ့စေ့စပ်စပ်ကြည့်ရှုစစ်ဆေးလိုပြီး သူ့ကို ဘုရားအဖြစ် သဘောမထားလိုကြပေ၊ သူတို့က ဘုရားသခင်၏ မှန်ကန်မှုကို ငြင်းဆန်လိုကြပြီးလျှင် ဘုရားသခင်သည် သမ္မာတရားဖြစ်ကြောင်းကို သူတို့ ငြင်းဆန်လိုကြသည်။ ဤအရာက လူသည် ဖန်ဆင်းခံ မဖြစ်လိုဘဲ ဘုရားသခင်နှင့် အဆင့်အတန်း တူညီကာ သူ့ကို အပြစ်ရှာလိုကြောင်း ပေါ်လွင်စေသည်။ ဤအရာက ဒုက္ခပြဿနာကို ဖြစ်ပေါ်စေမည်။ သင်သည် ကောင်းစွာ တာဝန်ထမ်းဆောင်နိုင်ပြီး သင့်နေရာအဆင့်အတန်းကို ဖန်ဆင်းခံတစ်ဦးအဖြစ် မြဲမြံစွာ ဆုပ်ကိုင်ထားနိုင်ပါက အခြေခံအားဖြင့် သင့်အထဲတွင် ဘုရားသခင်ပြုလုပ်သည့်အပေါ် ခုခံတော်လှန်ခြင်း ပေါ်ထွက်လာမည် မဟုတ်ချေ။ သင်၌ နားလည်လွဲမှားမှုများတချို့ ရှိကောင်းရှိပြီး အယူအဆများတချို့ ရှိကောင်းရှိနိုင်သော်လည်း အနည်းဆုံးအနေဖြင့် သင်၏ စိတ်နေစိတ်ထားမှာ ဘုရားသခင်၏ စီစဉ်ညွှန်ကြားမှုများကို လက်ခံရန် ဆန္ဒရှိခြင်းမျိုး ဖြစ်လာပြီး သင်သည် ဘုရားသခင်ကို ကျိုးနွံနာခံရန် ဆန္ဒရှိခြင်းဟူသော နေရာအဆင့်အတန်း၌ ရပ်တည်နေလိမ့်မည် ဖြစ်သောကြောင့် သင့်အထဲ၌ ဘုရားသခင်အား ခုခံတော်လှန်ခြင်း ပေါ်ထွက်လာမည် မဟုတ်ချေ။

ယောဘတွင် ယုံကြည်ခြင်းရှိခဲ့သော်လည်း ဘုရားသခင်၏ စမ်းသပ်မှုများ သူ့အပေါ် ရောက်လာသောအခါ အစတွင် မည်သည့်အရာ ဖြစ်နေသည်ကို သူ သိခဲ့သလော။ (မသိခဲ့ပါ။) လူသားများသည် ဝိညာဉ်ရေးရာ နယ်ပယ်ကို တိုက်ရိုက် ထိုးထွင်းသိမြင်ရန် အစွမ်းအစ မရှိကြပေ။ မည်သည့်အရာ ဖြစ်ပျက်နေသည်ကို ယောဘက ဘာမျှ မသိခဲ့ပေ။ မည်သည့်အရာကိုမျှ သူ လုံးဝ သတိမထားမိဘဲ ရှိနေခဲ့သည်။ ထို့ကြောင့် ဘုရားသခင်၏ စမ်းသပ်မှုများ သူ့အပေါ် ရောက်လာသည့်အခါ သူသည် “အို၊ အဘယ်အရာ ဖြစ်နေသနည်း။ အရာရာက အလွန် အေးချမ်းခဲ့သည်၊ အဘယ်ကြာင့် ဤအရာ ရုတ်တရက် ဖြစ်ပျက်ခဲ့သနည်း။ အဘယ်ကြောင့် ငါ၏ ခြံမွေးတိရစ္ဆာန်များနှင့် ပိုင်ဆိုင်မှုများကို ငါ ရုတ်တရက် ဆုံးရှုံးလိုက်ရသနည်း”ဟုတွေးလျက် သေချာပေါက် စိတ်ရှုပ်ထွေးသွားခဲ့သည်။ အစတွင် သူ စိတ်ရှုပ်ထွေးသွားခဲ့သော်လည်း စိတ်ရှုပ်ထွေးခြင်းသည် ဘုရားသခင်အပေါ် အထင်လွဲမှုများရှိခြင်းနှင့် မတူညီပေ။ စိတ်ရှုပ်ထွေးခြင်းသည် ဘုရားသခင် လုပ်ဆောင်နေသည့် အရာကို နားမလည်နိုင်ခြင်းနှင့် မတူညီပေ။ အရာရာက အလွန်ရုတ်တရက် ဖြစ်ပျက်သွားခြင်းသာ ဖြစ်သည်။ ယောဘတွင် ကြိုတင်သိမြင်ခြင်း တစ်ခုမျှ မရှိခဲ့သကဲ့သို့ သူ့ကို မည်သူကမျှ ကြိုတင်အသိပေးချက် မပေးခဲ့ပေ။ သူသည် လုံးလုံးလျားလျား ပြင်ဆင်ထားခြင်းမရှိခဲ့ပေ။ သို့သော် ဤအရာက သူသည် မှားယွင်းသော ရွေးချယ်မှုများ ပြုလုပ်မည် သို့မဟုတ် မှားယွင်းသော လမ်းကြောင်းကို လျှောက်မည်ဟု မဆိုလိုပေ၊ သို့မဟုတ် သူ ကျိုးနွံနာခံနိုင်ခြင်း မရှိခဲ့ဟု မဆိုလိုပေ။ သို့ဆိုလျှင် ဆက်လက်၍ မည်သည့်အရာကို ယောဘ လုပ်ဆောင်ခဲ့သနည်း။ သူသည် သူ၏ စိတ်နှလုံးကို မုချ ငြိမ်သက်စေကာ သူ၏ လုပ်ရပ်များကို အပြင်းအထန် ပြန်လည်သုံးသပ်ပြီး ဘုရားသခင်ထံ ဆုတောင်းခဲ့သည်။ ရက်အနည်းငယ် ရှာဖွေပြီးနောက်တွင် ကောက်ချက်တစ်ခု သူချခဲ့သည်။ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) ယောဘ ဤစကားကို ပြောဆိုခြင်းက သူ၏ အမြင်နှင့် သူ လျှောက်ခဲ့သည့် လမ်းကြောင်းကို ထင်ဟပ်သည်။ ယောဘသည် စမ်းသပ်မှုများ သူ့အပေါ် ရောက်လာခဲ့ချိန်တွင် အစကနဦး၌ စိတ်ရှုပ်ထွေးခဲ့သော်လည်း ထိုအရာက ဘုရားသခင်၏ လုပ်ဆောင်ချက်ဖြစ်ပြီး လူ၏ အလိုဆန္ဒနှင့် မသက်ဆိုင်သည်ကို သူ သိခဲ့သည်။ ဘုရားသခင်၏ ခွင့်ပြုချက်မရှိဘဲနှင့် လူတို့ကို ဘုရားသခင် ပေးပြီးသည့်အရာအား မည်သူကမျှ ထိပါးနိုင်မည်မဟုတ်၊ စာတန်ပင် ထိပါးနိုင်မည် မဟုတ်ပေ။ အပေါ်ယံတွင် ယောဘသည် ဘုရားသခင် လုပ်ဆောင်နေသည့် အရာအပေါ် အထင်လွဲမှုအချို့ ရှိသည်၊ သူ့ထံ ဤအရာ အဘယ်ကြောင့် ဖြစ်ပျက်နေသည် သို့မဟုတ် ထိုအရာအားဖြင့် ဘုရားသခင်က မည်သည့်အရာ ရည်ရွယ်သည်ကို သူ မသိခဲ့ဟု ထင်ရသည်။ သူသည် အပြည့်အဝ နားမလည်ခဲ့သော်လည်း သူ၏ အထင်လွဲခြင်းသည် ဘုရားသခင် လုပ်ဆောင်နေသည့်အရာကို ငြင်းပယ်ခြင်း သို့မဟုတ် မေးခွန်းထုတ်ခြင်း မဟုတ်ပေ။ ယောဘ၏ အထင်လွဲခြင်းသည် ဘုရားသခင်က လက်သင့်ခံနိုင်သည်ဟု မြင်သောအရာမျိုး ဖြစ်သည်။ ဤအရာနောက်တွင် ယေဟောဝါက သူ့တွင် ရှိခဲ့သမျှအရာရာတိုင်းကို သိမ်းယူသွားဖို့ ရည်ရွယ်ခဲ့ကြောင်းနှင့် ဘုရားသခင် လုပ်ဆောင်သည့်အရာက မှန်ကန်ကြောင်းကို သူ အလျင်အမြန် သဘောပေါက်သွားခဲ့သည်။ သူသည် ထိုအရာကို လက်ခံရန် ချက်ချင်း ဒူးထောက်ခဲ့သည်။ သာမန်လူတို့သည် ဤအဆင့်ကို ရောက်ရှိနိုင်သလော။ မရောက်ရှိနိုင်ပေ။ ထိုအချိန်တွင် ယောဘက မည်သို့ စိတ်ရှုပ်နေခဲ့သည်ဖြစ်စေ၊ ဒူးထောက်ပြီး သူ့အပေါ် ရောက်လာသည့်အရာ အားလုံးကို လက်ခံရန် သူ့အတွက် အချိန်မည်မျှကြာခဲ့သည်ဖြစ်စေ၊ သူ၏ သဘောထားမှာ ဖန်ဆင်းခံတစ်ဦး၏ နေရာတွင် ရပ်တည်ရန် အမြဲဖြစ်ခဲ့သည်။ ဤအဖြစ်အပျက်နှင့် ရင်ဆိုင်ရသည့်အခါ သူက “ကျွန်ုပ်သည် ချမ်းသာကြွယ်ဝပြီး အလွန်များသော အစေခံများရှိသည်၊ ဤအရာများသည် အဘယ်သို့ဖြစ်ပြီး ဆိုင်းမဆင့်ဗုံမဆင့် သိမ်းယူခြင်းခံရနိုင်သနည်း။ ထိုအရာများအား ချက်ချင်း ပြန်ယူရန် ကျွန်ုပ်၏ အစေခံများကို ကျွန်ုပ် ပြောရန်လိုအပ်သည်”ဟု မပြောခဲ့ပေ။ ထိုသို့ သူ လုပ်ဆောင်ခဲ့သလော။ မလုပ်ဆောင်ခဲ့။ ဤသည်မှာ ဘုရားသခင်၏ လုပ်ဆောင်ချက်ဖြစ်ကြောင်းနှင့် လူက ထိုအရာနှင့်ပတ်သက်၍ မည်သည့်အရာကိုမျှ လုပ်ဆောင်နိုင်မည် မဟုတ်ကြောင်းကို သူ၏ စိတ်နှလုံးထဲတွင် ရှင်းလင်းနေခဲ့သည်။ ပါဝင်ပတ်သက်ခြင်းက ဘုရားသခင် လုပ်ဆောင်ခဲ့ပြီးသည့်အရာကို ဆန့်ကျင်ခြင်းနှင့် သူ့အပေါ် ရောက်လာသမျှအားလုံးကို ဆန့်ကျင်ခြင်းဟု ဆိုလိုပေသည်။ ထိုအချိန်တွင် သူသည် ညည်းညူသောစကားတစ်ခွန်းမျှ မပြောခဲ့သကဲ့သို့ ဖြစ်ပျက်နေခဲ့သည့်အရာကို သူ ဝေဖန်ခြင်း သို့မဟုတ် အရာရာကို ပြောင်းပြန်ဖြစ်စေရန် ကြိုးစားဖို့ ကြားဝင်စွက်ဖက်ခြင်း မရှိခဲ့ပေ။ ဘုရားသခင် လုပ်ဆောင်မည့်အရာကို ကြည့်လျက် အမှုအရာများ မည်သို့ ဖွင့်ဟလာမည်ကို ရိုးရှင်းစွာ စောင့်ဆိုင်းကာ တိတ်ဆိတ်စွာ စောင့်ကြည့်ခဲ့လေသည်။ အစမှ အဆုံးထိတိုင် ယောဘ လုပ်ဆောင်ခဲ့သည့်အရာမှာ သူ၏ သင့်တင့်လျောက်ပတ်သော နေရာကို စွဲမြဲစွာ ထိန်းသိမ်းခြင်းဖြစ်သည်။ ဆိုလိုသည်မှာ သူသည် ဖန်ဆင်းခံတစ်ဦး၏ နေရာကို စွဲမြဲစွာ ထိန်းသိမ်းခဲ့လေသည်။ ဤသည်မှာ သူ၏ ဆောင်ရွက်ချက်ဖြစ်သည်။ သူ့အပေါ် ဤအဖြစ်အပျက်များ ဖြစ်လာခဲ့ချိန်တွင် ယောဘသည် အတော်အတန် စိတ်ရှုပ်ထွေးခဲ့သော်လည်း ဖန်ဆင်းရှင် လုပ်ဆောင်ခဲ့သမျှ မှန်ကန်ကြောင်း သူ ရှာဖွေကာ အသိအမှတ်ပြုနိုင်ခဲ့ပြီးနောက် ကျိုးနွံနာခံခဲ့သည်။ သူသည် ပြဿနာကို ဖြေရှင်းရန် လူသား နည်းလမ်းများကို အသုံးမချခဲ့ပေ။ ဓားပြများ ရောက်လာသည့်အခါ ၎င်းတို့ သိမ်းယူနိုင်မည့်အရာကို သိမ်းယူခွင့်ပေးခဲ့သည်။ ၎င်းတို့၏ တိုက်ခိုက်ရန် သူ၏ စိတ်မြန်လက်မြန်ဖြစ်ခြင်းအတိုင်း ပြုမူဆောင်ရွက်ခြင်း မရှိခဲ့ပေ။ သူ၏ စိတ်နှလုံးထဲတွင် “ဘုရားသခင်၏ ခွင့်ပြုချက်မရှိဘဲနှင့် သူတို့ မည်သည့်အရာကိုမျှ သိမ်းယူနိုင်မည်မဟုတ်ပါ။ ယခုတွင် အရာရာကို သူတို့ ယူဆောင်သွားပြီဖြစ်သည့်အတွက် ထိုအရာကို ဘုရားသခင် ခွင့်ပြုသည်မှာ သိသာထင်ရှားသည်။ လူသား ကြားဝင်စွက်ဖက်မှု တစ်ခုတလေသည် အချည်းနှီးဖြစ်ပေမည်။ လူတို့အနေဖြင့် မိမိတို့၏ စိတ်မြန်လက်မြန်ဖြစ်ခြင်းအတိုင်း ပြုမူဆောင်ရွက်၍ မရပါ။ သူတို့ ကြားဝင်စွက်ဖက်၍ မရနိုင်ပါ”ဟု သူ တွေးခဲ့သည်။ ကြားဝင်မစွက်ဖက်ခြင်းမှာ သူသည် ဓားပြများကို သည်းခံနေခဲ့သည်ဟု မဆိုလိုပေ။ အားနည်းချက် သို့မဟုတ် ဓားပြများကို ကြောက်ရွံ့မှု လက္ခဏာတစ်ခု မဟုတ်ပေ။ ထို့ထက် သူသည် ဘုရားသခင်၏ လက်တော်ကို အလွန်ကြောက်ပြီး ဘုရားသခင်ကို ကြောက်ရွံ့သည့် စိတ်နှလုံးတစ်ခု ရှိခဲ့ခြင်း ဖြစ်သည်။ သူက “သူတို့ ယူသွားပါစေ။ အမှန်တွင် ဤအရာများကို ဘုရားသခင် ပေးထားခဲ့ခြင်းဖြစ်သည်”ဟု ပြောခဲ့သည်။ ဤသည်မှာ ဖန်ဆင်းခံတစ်ဦး ပြောသင့်သည့် အရာမဟုတ်လော။ (ဟုတ်ပါသည်။) သူ့ထံတွင် မည်သည့် မကျေနပ်ချက်မျှ မရှိခဲ့ပေ။ တိုက်ခိုက်ရန် သို့မဟုတ် သူ၏ ပစ္စည်းများကို ပြန်ယူရန် သို့မဟုတ် သူ၏ ပစ္စည်းများကို ကာကွယ်ရန် မည်သူကိုမျှ သူ မစေလွှတ်ခဲ့ပေ။ ဤသည်မှာ ဘုရားသခင်ကို ကျိုးနွံနာခံခြင်းနှင့်ဆိုင်သည့် စစ်မှန်သော သရုပ်သကန်တစ်ခု မဟုတ်လော။ (ဟုတ်ပါသည်။) သူသည် ဘုရားသခင်၏ အချုပ်အခြာအာဏာအပေါ် စစ်မှန်သော သိနားလည်မှုတစ်ခု ရှိခဲ့သောကြောင့်သာ ဤအရာကို လုပ်ဆောင်နိုင်ခဲ့ခြင်း ဖြစ်သည်။ ဤသိနားလည်မှုမရှိဘဲနှင့် သူသည် တိုက်ခိုက်ကာ သူ၏ ပစ္စည်းဥစ္စာများကို ပြန်ရယူရန် လူသားနည်းလမ်းများကို အသုံးပြုပြီး ဖြစ်မည်ဖြစ်ပြီး ဤသည်ကို ဘုရားသခင်က မည်သို့ ရှုမြင်ခဲ့မည်နည်း။ ဤသည်မှာ ဘုရားသခင်၏ စီစဉ်ညွှန်ကြားမှုများကို ကျိုးနွံနာခံခြင်း မဟုတ်ပေ။ ထိုအရာသည် ဘုရားသခင်၏ လက်တော်ဖြင့် လုပ်ဆောင်သည့် အရာများအပေါ် သိနားလည်မှု ကင်းမဲ့ပြီး ဤနှစ်ကာလများတစ်လျှောက်လုံး ဘုရားသခင်ကို ယုံကြည်ခြင်းသည် အချည်းနှီးဖြစ်ပြီးပေမည်။ ဘုရားသခင်ပေးသည့်အခါ ဝမ်းသားသော်လည်း သူ ဥစ္စာပစ္စည်းများကို သိမ်းယူသွားသည့်အခါ မကျေမချမ်းဖြစ်ခြင်း၊ တွန့်ဆုတ်ကာ ထိုအရာများကို အတင်းအဓမ္မဖြင့် ပြန်သိမ်းပိုက်ရယူလိုခြင်း၊ ဘုရားသခင် လုပ်ဆောင်နေသည့်အရာနှင့်ပတ်သက်၍ မရောင့်ရဲခြင်း၊ ဤအရာများကို ဆုံးရှုံးလိုစိတ် မရှိခြင်း၊ ဘုရားသခင်၏ ဆုလာဘ်များကိုသာ လက်ခံသော်လည်း သူ၏ ပိတ်ပင်မှုများကို လက်မခံခြင်း၊ ဘုရားလက်တော်၏ စီစဉ်ညွှန်ကြားမှုများကို ကျိုးနွံနာခံလိုစိတ် မရှိခြင်းတို့သည် ဖန်ဆင်းခံတစ်ဦး၏ နေရာမှ ပြုမူဆောင်ရွက်ခြင်း ဖြစ်သလော။ (မဟုတ်ပါ။) ဤသည်မှာ ပုန်ကန်ခြင်းဖြစ်သည်၊ ဆန့်ကျင်ခြင်း ဖြစ်သည်။ လူတို့သည် မကြာခဏ ဤအပြုအမူများကို ပြကြသည် မဟုတ်လော။ (ဟုတ်ပါသည်။) ဤသည်မှာ ယောဘလုပ်ဆောင်ခဲ့သည့်အရာနှင့် လုံးဝ ဆန့်ကျင်ဘက် ဖြစ်သည်။ ယောဘသည် ဖန်ဆင်းခံတစ်ဦး၏ နေရာတွင် ယေဟောဝါကို ကြောက်ရွံ့နိုင်ကြောင်း၊ ဘုရားသခင်၏ စမ်းသပ်မှုများကို ကျိုးနွံနာခံကာ လက်ခံနိုင်ကြောင်းနှင့် သူ့အပေါ် ဘုရားသခင် ပေးသနားသည့်အရာကို လက်ခံနိုင်ကြောင်း မည်သို့ ဖော်ပြခဲ့သနည်း။ သူ အော်ဟစ်ခဲ့သလော။ သူ ညည်းညူခဲ့သလော။ အရာရာကို ပြန်လည်ရရှိရန် လူသား နည်းလမ်းနှင့် နည်းစနစ်မျိုးစုံကို သူ အသုံးပြုခဲ့သလော။ မဟုတ်ပေ။ သူသည် လွတ်လွတ်လပ်လပ် သိမ်းယူရန် ဘုရားသခင်ကို အခွင့်ပေးခဲ့သည်။ ဤသည်မှာ ယုံကြည်ခြင်း ရှိခြင်း မဟုတ်လော။ သူသည် စစ်မှန်သော ယုံကြည်ခြင်း၊ စစ်မှန်သော သိနားလည်မှုနှင့် စစ်မှန်သော ကျိုးနွံနာခံမှုရှိခဲ့သည်။ ဤအရာများထဲမှ မည်သည့်အရာမျှ မရိုးရှင်းပေ။ ယင်းတို့အားလုံးသည် တွေ့ကြုံရန်၊ ရှာဖွေကာ လက်ခံရန် အချိန်အတိုင်းအတာ တစ်ခုခု လိုအပ်သည်။ ယောဘသည် ဖန်ဆင်းရှင်အပေါ် သိနားလည်မှု အဆင့်တစ်ခုခု ရှိသည့်အချိန်တွင်သာ ဤသရုပ်သကန်များကို ပြနိုင်ခဲ့ခြင်း ဖြစ်သည်။ အဆုံးတွင် မည်သည့်အရာကို ယောဘက ပြောခဲ့သနည်း။ ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။ (ယောဘ ဝတ္ထု ၁:၂၁) ယောဘ၏ ဇနီး ပြောခဲ့သည်မှာ မည်သည့်အရာဖြစ်သနည်း။ “ဘုရားသခင်ကို စွန့်ပယ်၍ သေလော့။” (ယောဘ ဝတ္ထု ၂:၉)။ သူ ဆိုလိုသည်မှာ “မယုံကြည်တော့နှင့်။ ထိုအရာသည် အမှန်တကယ် သင် ယုံကြည်သည့် ဘုရားဖြစ်လျှင် ဘေးဒုက္ခကို အဘယ်ကြောင့် သင် ရင်ဆိုင်နေရသနည်း။ ဤသည်မှာ ပြစ်ဒဏ်ခတ်ခြင်း မဟုတ်လော။ သင်သည် မှားယွင်းသည့် မည်သည့်အရာကိုမျှ မလုပ်ဆောင်ခဲ့ပါ၊ ဤအရာသည် အဘယ်ကြောင့် သင့်ထံ ဖြစ်ပျက်နေသနည်း။ သင်၏ ယုံကြည်ခြင်းက မမှန်ကန်ခြင်း ဖြစ်ကောင်းဖြစ်နိုင်သည်”ဟူ၍ ဖြစ်သည်။ သူ၏ ဇနီးကို ယောဘက မည်သို့ တုံ့ပြန်ခဲ့သနည်း။ သူက “မိန်းမမိုက်ပြောတတ်သကဲ့သို့ သင်သည်ပြော၏။ (ယောဘဝတ္ထု ၂:၁၀)ဟူ၍ ပြောခဲ့သည်။ သူ၏ ဇနီးက မိုက်မဲသည်၊ သူမသည် စစ်မှန်သော ယုံကြည်ခြင်းနှင့် ဘုရားသခင်ကို သိနားလည်ခြင်းမရှိဟု ယောဘ ပြောခဲ့သည်။ ယင်းမှာ သူမအနေဖြင့် ဘုရားသခင်ကို အာခံသည့် စကားများ ပြောနိုင်ခဲ့သည့် အကြောင်းရင်း ဖြစ်သည်။ ယောဘ၏ ဇနီးက ဘုရားသခင်ကို မသိခဲ့ပေ။ သိသိသာသာပင် ဘုရားသခင်၏ လုပ်ဆောင်ချက် ဖြစ်သည့် ထိုသို့သော ကြီးမားသည့်အရာတစ်ခု ဖြစ်ပျက်သည့်အခါ သူမသည် အံ့အားသင့်ဖွယ်ကောင်းစွာ ဤအရာကို သတိပြုမိနိုင်ခဲ့သကဲ့သို့ “သင်သည် မှားယွင်းသော လမ်းကြောင်းကို လျှောက်လေပြီ။ ယုံကြည်ခြင်းကို ရပ်ကာ သင်၏ ဘုရားကို စွန့်ပယ်ပါ”ဟု ပြောလျက် ယောဘကို အကြံပင်ပေးခဲ့သည်။ ကြားရသည်မှာ ဒေါသထွက်စရာကောင်းလိုက်လေခြင်းပါတကား။ သူမသည် ယောဘကို အဘယ်ကြောင့် ဘုရားသခင်အား စွန့်ပယ်ရန် တိုက်တွန်းခဲ့သနည်း။ အဘယ်ကြောင့်ဆိုသော် သူမ၏ ပစ္စည်းဥစ္စာကို သူမ ဆုံးရှုံးကာ ယင်း၏ အသုံးဝင်မှုများကို မွေ့လျော်ခံစားနိုင်ခြင်း မရှိတော့သောကြောင့် ဖြစ်သည်။ သူမသည် ချမ်းသာကြွယ်ဝသော အမျိုးသမီးအဖြစ်မှ ပိုင်ဆိုင်သည့်အရာ တစ်ခုမျှမရှိသည့် လူမွဲတစ်ဦးအဖြစ်သို့ ရောက်သွားခဲ့သည်။ သူမသည် ဘုရားသခင်၏ ပိတ်ပင်မှုနှင့်ပတ်သက်၍ မကျေမနပ်ဖြစ်ခဲ့သည်။ ထို့ကြောင့် ယောဘအား ယုံကြည်ခြင်းကို ရပ်ရန် ပြောခဲ့ခြင်းဖြစ်သည်။ သွယ်ဝိုက်ညွှန်းဆိုချက်မှာ “ကျွန်ုပ် မယုံကြည်တော့သကဲ့သို့ သင်လည်း မယုံကြည်သင့်တော့ပါ။ လုံးဝ ကောင်းမွန်သည့် အိမ်ထောင်စုတစ်စုသည် ဘာမျှမကျန်ဘဲ ပြောင်သလင်းခါသွားပေပြီ။ မျက်တောင်တစ်ချက်အခတ်တွင် အရာရာကို ကျွန်ုပ်တို့ ဆုံးရှုံးခဲ့ရသည်၊ ကျွန်ုပ်တို့၏ ကြွယ်ဝမှုများက ဆင်းရဲမွဲတေမှုအဖြစ်သို့ ပြောင်းလဲသွားခဲ့သည်။ ထိုသို့သော ဘုရားတစ်ပါးကို ယုံကြည်ခြင်း၏ အဓိပ္ပာယ်မှာ အဘယ်နည်း။ ယုံကြည်ခြင်းကို ရပ်လိုက်ပါ”ဟူ၍ ဖြစ်သည်။ ဤသည်တို့မှာ မိုက်မဲသော စကားများ မဟုတ်လော။ ဤသည်မှာ သူမ ဆောင်ရွက်သည့်ပုံစံဖြစ်သည်။ ယောဘက သူမကို နားထောင်ခဲ့သလော။ နားမထောင်ခဲ့ပေ။ သူသည် သူမ၏ အထင်အမြင်မှားစေခြင်း၊ သို့မဟုတ် အဖျက်အမှောင့်လုပ်ခြင်းကို မခံခဲ့သကဲ့သို့ သူမ၏ အမြင်များကိုလည်း လက်မခံခဲ့ပေ။ အဘယ်ကြောင့် လက်မခံခဲ့သနည်း။ အဘယ်ကြောင့်ဆိုသော် ယောဘက ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော (ယောဘ ဝတ္ထု ၂:၁၀) ဟူသော စကားကို စောင့်ထိန်းခဲ့သောကြောင့်ဖြစ်သည်။ သူက “ဤအရာအားလုံးသည် အလွန့်အလွန် ပုံမှန်ဖြစ်သည်။ ဘုရားသခင် ပြုမူဆောင်ရွက်သည့် မည်သည့်ပုံစံမဆို မှန်ကန်သည်။ ထိုအရာကို လူတို့က လက်ခံလိုက်သင့်သည်။ ကောင်းချီးမင်္ဂလာများကို ရှာဖွေရန်သက်သက်အတွက် ဘုရားသခင်ကို လူတို့ မယုံကြည်သင့်ပေ။ ငါသည် ဘုရားသခင်အတွက် မည်သည့်အရာကိုမျှ လုပ်ဆောင်ခြင်းမရှိဘဲ ဘုရားသခင်၏ ကောင်းချီးမင်္ဂလာများကို နှစ်ပေါင်းများစွာ မွေ့လျော်ခံစားပြီး ဖြစ်သည်။ ယခုအချိန်သည် သူ့အတွက် သက်သေခံရမည့်အချိန် ဖြစ်သည်။ ဘုရားသခင် သိမ်းယူသည့်အရာသည် သူ၏ဥစ္စာ ဖြစ်သည်။ သူ အလိုရှိသည့် မည်သည့်အချိန်တွင်မဆို သူ ယူဆောင်နိုင်သည်။ လူတို့အနေဖြင့် တောင်းဆိုချက်များ မရှိသင့်ပါ။ ၎င်းတို့အနေဖြင့် လက်ခံပြီး ကျိုးနွံနာခံလိုက်သင့်သည်”ဟု တွေးခဲ့သည်။ သို့ဆိုလျှင် ဘုရားသခင်ကို ယုံကြည်ခြင်းမှ ကောင်းချီးမင်္ဂလာများကို သင် ရရှိသင့်သလော။ ဤသည်မှာ ဖြစ်သင့်သည့်ပုံစံ ဖြစ်သလော။ လူတစ်ဦးသည် ဤကိစ္စရပ်ကို အပြည့်အဝ သဘောပေါက်နိုင်သည့်အခါ ယုံကြည်ခြင်း ရှိလိမ့်မည်။

ဖန်ဆင်းရှင် လုပ်ဆောင်သည့် မည်သည့်အရာမဆိုသည် မှန်ကန်ပြီး သမ္မာတရား ဖြစ်သည်။ မည်သည့်အရာကို သူ လုပ်ဆောင်သည်ဖြစ်စေ သူ၏ ပင်ကိုလက္ခဏာနှင့် အဆင့်အတန်း မပြောင်းလဲပေ။ လူအားလုံးက သူ့ကို ကိုးကွယ်သင့်သည်။ သူသည် လူသားမျိုးနွယ်၏ ထာဝရ သခင်နှင့် ထာဝရ ဘုရားသခင် ဖြစ်သည်။ ဤအချက်သည် မည်သည့်အခါတွင်မျှ မပြောင်းလဲနိုင်ပေ။ လူတို့သည် ၎င်းတို့အပေါ် လက်ဆောင်များ သူ ပေးသနားသည့်အခါတွင်သာ သူ့ကို ဘုရားသခင်အဖြစ် အသိအမှတ်ပြု၍ မရပေ၊ သို့မဟုတ် ၎င်းတို့ထံမှ အမှုအရာများ ယူဆောင်သွားသည့်အခါ သူ့ကို ဘုရားသခင်အဖြစ် အသိအမှတ်ပြုမဘဲနေ၍ မရပေ။ ဤသည်မှာ လူ၏ မှားယွင်းသော အမြင်ဖြစ်သည်၊ ဘုရားသခင်၏ လုပ်ရပ်များရှိ အမှားတစ်ခု မဟုတ်ပေ။ လူတို့သည် သမ္မာတရားကို နားလည်လျှင် ဤအရာကို ရှင်းလင်းစွာ မြင်နိုင်ကြလိမ့်မည်ဖြစ်ပြီး ဤအရာက သမ္မာတရားဖြစ်သည်ဟု စိတ်ထဲတွင် ၎င်းတို့ လက်ခံနိုင်လျှင် ဘုရားသခင်နှင့် ၎င်းတို့၏ ဆက်ဆံရေးသည် ပိုပိုပြီး ပုံမှန်ဖြစ်လာလိမ့်မည်။ ဘုရားနှုတ်ကပတ်တော်များက သမ္မာတရားဖြစ်သည်ဟု သင်အသိအမှတ်ပြုကြောင်း ပြောသော်လည်း သင့်ထံ တစ်စုံတစ်ရာ ဖြစ်ပျက်သည့်အခါ သူ့ကို သင် နားလည်ခြင်းမရှိသကဲ့သို့ သူ့ကို စောဒကပင်တက်ကာ စစ်မှန်သော ကျိုးနွံနာခံခြင်း မရှိလျှင် ဘုရားနှုတ်ကပတ်တော်များက သမ္မာတရားဖြစ်သည်ကို သင် အသိအမှတ်ပြုကြောင်း ပြောသည့်အခါ အဓိပ္ပာယ်မဲ့ပေသည်။ အရေးအကြီးဆုံးသောအရာမှာ သင်၏ စိတ်နှလုံးက သမ္မာတရားကို လက်ခံနိုင်သင့်ပြီး မည်သည့်အရာ ဖြစ်ပျက်သည်ဖြစ်စေ ဘုရားသခင်၏ လုပ်ရပ်များက မှန်ကန်ကြောင်းနှင့် သူ ဖြောင့်မတ်ကြောင်း သင် မြင်နိုင်သင့်ခြင်း ဖြစ်သည်။ ဤသည်မှာ ဘုရားသခင်ကို နားလည်သော လူစားမျိုး ဖြစ်သည်။ အယူဝါဒကို သိနားလည်ခြင်းအပေါ်သာ အာရုံစိုက်သော ယုံကြည်သူများစွာ ရှိသည်။ ၎င်းတို့သည် ဝိညာဉ်ရေးရာ သဘောတရားကို အသိအမှတ်ပြုသော်လည်း ၎င်းတို့ထံ တစ်စုံတစ်ခု ကျရောက်သည့်အခါ သမ္မာတရားကို လက်မခံကြသကဲ့သို့ ကျိုးနွံနာခံခြင်း မရှိကြချေ။ ဤသည်တို့မှာ သူတော်ကောင်းယောင်ဆောင်သော လူများ ဖြစ်သည်။ သင် ပုံမှန်အားဖြင့် ပြောဆိုသည့် အရာအားလုံး မှန်ကန်သော်လည်း သင်၏ ကိုယ်ပိုင် အယူအဆများနှင့် မကိုက်ညီသည့် တစ်စုံတစ်ရာ ဖြစ်ပျက်သည့်အခါ ထိုအရာကို သင် လက်မခံနိုင်ပေ။ ဘုရားသခင်က ဤအရာ၊ ထိုအရာကို လုပ်ဆောင်ခဲ့သင့်သည်ဟု တွေးထင်လျက် ဘုရားသခင်နှင့် သင် ငြင်းခုံသည်။ ဘုရားသခင်၏ အမှုတော်ကို သင် ကျိုးနွံနာခံနိုင်ခြင်းမရှိသကဲ့သို့ သမ္မာတရားကို ရှာဖွေခြင်း သို့မဟုတ် သင်၏ ပုန်ကန်မှုအပေါ် ပြန်လည်သုံးသပ်ခြင်း မရှိပေ။ ဤအရာက သင်သည် ဘုရားသခင်ကို ကျိုးနွံနာခံခြင်းမရှိဟု ဆိုလိုသည်။ သင်သည် ဘုရားသခင်နှင့် အမြဲ ငြင်းခုံလိုသည်။ သင်၏ အကြောင်းပြချက်များက သမ္မာတရားထက် သာလွန်သည်၊ ယင်းတို့ကို မျှဝေရန် စင်ပေါ်တက်နိုင်လျှင် လူများစွာက သင့်ကို ထောက်ခံအားပေးကြမည်ဟု သင် အမြဲ တွေးထင်သည်။ သို့သော် လူများစွာ သင့်ကို ထောက်ခံအားပေးကြလျှင်ပင် ၎င်းတို့အားလုံးသည် ဖောက်ပြန်ပျက်စီးသော လူသားများဖြစ်သည်။ အားပေးထောက်ခံသူများနှင့် အားပေးထောက်ခံခြင်းခံရသူတို့သည် ဖောက်ပြန်ပျက်စီးသော လူသားများချည်းသာ ဖြစ်သည် မဟုတ်လော။ ၎င်းတို့အားလုံး သမ္မာတရား ကင်းမဲ့ကြသည် မဟုတ်လော။ လူသားမျိုးနွယ်အားလုံးက သင့်ကို ထောက်ခံအားပေးကာ ဘုရားသခင်ကို ဆန့်ကျင်ကြလျှင်ပင် ဘုရားသခင်က မှန်ကန်နေဦးမည် ဖြစ်သည်။ မှားယွင်းသောသူ၊ ဘုရားသခင်ကို ပုန်ကန်ဆန့်ကျင်ကာ အတိုက်အခံလုပ်သောသူမှာ လူသားမျိုးနွယ်ဖြစ်ဦးမည်ဖြစ်သည်။ ဤသည်မှာ စကားအသုံးအနှုန်းတစ်ခုသာ ဖြစ်သလော။ မဟုတ်ပေ။ ဤသည်မှာ အမှန်တရားတစ်ခု ဖြစ်သည်။ သမ္မာတရား ဖြစ်သည်။ လူတို့သည် သမ္မာတရား၏ ဤသွင်ပြင်လက္ခဏာကို မကြာခဏ တွေးဆကာ တွေ့ကြုံရမည်ဖြစ်သည်။ ဘုရားသခင်သည် သူ၏ အမှုတော်ကို အဆင့်သုံးဆင့်ဖြင့် လုပ်ဆောင်ခဲ့ပြီး အဆင့်တစ်ခုစီတွင် ဆန့်ကျင်သော လူများစွာ ရှိခဲ့သည်။ ယေရှုက သူ၏ ရွေးနုတ်ခြင်း အမှုတော်ကို လုပ်ဆောင်ရန် ကြွလာခဲ့ချိန်က ဣသရေလတစ်မျိုးလုံးက သူ့ကို ထကြွဆန့်ကျင်ခဲ့ကြသကဲ့သို့ပင် ဖြစ်သည်။ သို့သော် ယခုတွင် သခင်ယေရှုကို ကယ်တင်ရှင်အဖြစ် အသိအမှတ်ပြုကြသည့် ဘီလျံနှင့်ချီသောလူအားလုံးသည် လူသားမျိုးနွယ်ထဲတွင် ရှိနေပြီဖြစ်သည်။ သူ၏ ယုံကြည်သူများအားလုံးသည် ကမ္ဘာအနှံ့ ပျံ့နှံ့နေသည်။ သခင်ယေရှုသည် လူသားမျိုးနွယ်အားလုံးကို ရွေးနုတ်ကယ်တင်ပြီးသား ဖြစ်သည်။ ဤသည်မှာ အမှန်တရားတစ်ခုဖြစ်၏။ ဤအရာကို မည်သည့် နိုင်ငံ၏ လူမျိုးက ငြင်းပယ်လိုသည်ဖြစ်စေ မထိရောက်ပေ။ ဘုရားသခင်၏ အမှုတော်ကို ဖောက်ပြန်ပျက်စီးသော လူသားများက မည်သို့ အကဲဖြတ်သည်ဖြစ်စေ ဘုရားသခင်၏ အမှုတော်နှင့် ဘုရားသခင် ပြောဆိုသည့် သမ္မာတရားများက အမြဲ နည်းလမ်းကျကာ မှန်ကန်သည်။ လူသားမျိုးနွယ်တစ်ခုလုံးတွင် လူပေါင်းမည်မျှက ဘုရားသခင်ကို ထကြွဆန့်ကျင်ကြသည်ဖြစ်စေ အချည်းနှီးဖြစ်သည်။ ဘုရားသခင် လုပ်ဆောင်သမျှတိုင်းက မှန်ကန်သည်။ အသေးငယ်ဆုံး အမှားကိုပင် သူ မပြုလုပ်ပေ။ ဖောက်ပြန်ပျက်စီးသော လူသားများတွင် သမ္မာတရား မရှိသကဲ့သို့ ဘုရားသခင်၏ အမှုတော်နှင့်ဆိုင်သည့် အရေးပါမှုနှင့် အနှစ်သာရကို ရှင်းလင်းစွာ လုံးဝ မမြင်နိုင်ကြသောကြောင့် ၎င်းတို့ ပြောဆိုသည့် မည်သည့်အရာမျှသည် သမ္မာတရားနှင့် ကိုက်ညီခြင်း မရှိပေ။ လူသားမျိုးနွယ်၏ သဘောတရားအားလုံးကို သင် ပေါင်းရုံးသုံးသပ်မည်ဆိုလျှင်ပင် သမ္မာတရား ဖြစ်ဦးမည် မဟုတ်။ ဘုရားနှုတ်ကပတ်တော်များထဲမှ တစ်ခွန်းကိုမျှ သို့မဟုတ် သမ္မာတရား တစ်ခွန်းကိုမျှ ထိုအရာများက အလေးသာနိုင်မည် မဟုတ်။ ဤသည်မှာ အမှန်တရား ဖြစ်သည်။ ဤအရာကို လူတို့ နားမလည်လျှင် ဖြည်းဖြည်းချင်း တွေ့ကြုံရမည်ဖြစ်သည်။ ဤအတွေ့အကြုံအတွက် မရှိမဖြစ် လိုအပ်ချက်မှာ အဘယ်နည်း။ ဘုရားနှုတ်ကပတ်တော်များက သမ္မာတရားဖြစ်သည်ကို ဦးစွာပထမ သင် အသိအမှတ်ပြုကာ လက်ခံရမည်ဖြစ်သည်။ ထို့နောက်တွင် ယင်းတို့ကို သင် ဆက်လက် လက်တွေ့လုပ်ဆောင်ကာ တွေ့ကြုံရမည်။ သင် မသိလိုက်မီတွင် ဘုရားနှုတ်ကပတ်တော်များက သမ္မာတရားဖြစ်ကြောင်း သင် ရှာဖွေတွေ့ရှိလိမ့်မည်။ ဤသည်မှာ လုံးဝ မှန်ကန်သည်။ ထိုအချိန်တွင် သင်သည် ဘုရားနှုတ်ကပတ်တော်များကို စတင်၍ ချစ်မြတ်နိုးလိမ့်မည်၊ သမ္မာတရား လိုက်စားခြင်းကို အရေးထားလိမ့်မည်ဖြစ်ပြီး သင့်နှလုံးသားထဲသို့ သမ္မာတရားကို လက်ခံနိုင်လိမ့်မည်ဖြစ်ကာ သင်၏ အသက် ဖြစ်စေနိုင်လိမ့်မည်။

၂၀၁၈ ခုနှစ်၊ စက်တင်ဘာလ ၁၀ ရက်


လျော်ကန်သော တာဝန်ဖြည့်ဆည်းခြင်းသည် လိုက်ဖက်ညီသော ပူးပေါင်းလုပ်ဆောင်ခြင်း လိုအပ်သည်

လျော်ကန်သော တာဝန်ဖြည့်ဆည်းခြင်းအတွက် ညီညွတ်သော ပူးပေါင်းလုပ်ဆောင်ခြင်းကို လိုအပ်ပါသည်။ လူအားလုံးတွင် ဖောက်ပြန်ပျက်စီးသော စိတ်သဘောထားများ ရှိကြပြီး သမ္မာတရားကို မည်သူမျှ မပိုင်ဆိုင်ကြသောကြောင့် ညီညွတ်သော ပူးပေါင်းလုပ်ဆောင်မှုအားဖြင့်သာ ၎င်းတို့၏ တာဝန်များကို ကောင်းစွာ ဖြည့်ဆည်းနိုင်မည်ဖြစ်သည်။ ညီညွတ်သော ပူးပေါင်းလုပ်ဆောင်မှုသည် လူတို့၏ အသက်တာ ဝင်ရောက်မှုအတွက်သာမက ၎င်းတို့၏တာဝန်များနှင့် အသင်းတော်၏အလုပ်ကို လျော်ကန်စွာ ဖြည့်ဆည်းခြင်းအတွက်လည်း အကျိုးပြုပါသည်။ ညီညီညွတ်ညွတ် ပူးပေါင်းလုပ်ဆောင်သောသူတို့သည် အတော်ပင် ကောင်းမွန်သော လူ့သဘာဝနှင့် ရိုးသားမှု ရှိကြသော်လည်း လူတစ်ဦး၏ လူ့သဘာဝ မကောင်းပါက အလွန်မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ပါက သို့မဟုတ် မရိုးဖြောင့်ဘဲ လှည့်စားလွန်းပါက အခြားသူများနှင့် ညီညီညွတ်ညွတ် ပူးပေါင်းလုပ်ဆောင်ဖို့ နည်းလမ်းမရှိပေ။ လူအချို့သည် ရိုးသားသောအလုပ်၌ မပါဝင်ကြ၊ မိမိတို့တာဝန်ကို ထမ်းဆောင်သောအခါ တာဝန်သိခြင်း မရှိကြသည့်အပြင် ထိခိုက်နစ်နာစေသော အရာများကို အစဉ်သဖြင့် လုပ်ဆောင်ကြသည်။ ဤကဲ့သို့သောလူများသည် အခြားသူများနှင့် ပူးပေါင်းလုပ်ဆောင်နိုင်ခြင်း မရှိသည့်အပြင် မည်သူနှင့်မျှ သဟဇာတဖြစ်ခြင်း သို့မဟုတ် သင့်မြတ်ခြင်း ရှိနိုင်မည်မဟုတ်ပေ။ ထိုသို့သောလူများသည် လူ့သဘာဝမရှိဘဲ ၎င်းတို့သည် လူ့တိရစ္ဆာန်များဖြစ်ကာ နတ်ဆိုးများနှင့် စာတန်များ ဖြစ်၏။ လူ့သဘာဝကောင်းသည့် နာခံပြီး ကျိုးနွံတတ်သော လူအားလုံးတို့သည် ၎င်းတို့၏တာဝန်ကို ထမ်းဆောင်သောအခါတွင် ရလဒ်ကောင်းများ အသေအချာ ရရှိကြမည်ဖြစ်ပြီး အခြားသူများနှင့် အလွယ်တကူ ပူးပေါင်းလုပ်ဆောင်ကြမည်ဖြစ်သည်။ မိမိတို့၏တာဝန်ကို ထမ်းဆောင်ရန်အတွက် ရိုးသားစွာ အာရုံစိုက်လုပ်ဆောင်ခြင်း မရှိသူ၊ ဆိုးသွမ်းသူ၊ သို့တည်းမဟုတ် မိမိတို့၏တာဝန်ကို ထမ်းဆောင်နေကြသော အခြားသူများကို အဖျက်အမှောင့်လုပ်သူတို့အနေဖြင့် ၎င်းတို့သည် ကြိမ်ဖန်များစွာ တိုက်တွန်းနှိုးဆော်ပြီးနောက် ပြုပြင်မရသည့်အပြင် နောင်တရလိုစိတ် လုံးဝမရှိ၊ ၎င်းတို့၏ တာဝန်များ၌ အနှောင့်အယှက်များနှင့် ဖျက်လိုဖျက်ဆီးလုပ်ခြင်းများကို အမြဲဖြစ်ပွားစေကာ ၎င်းတို့၏ လူ့သဘာဝအရည်အသွေးက ယုတ်ညံ့ပါက အသင်းတော်၏အလုပ်အပေါ် ပြဿနာ သို့မဟုတ် ဘေးဆိုး ဆောင်ကြဉ်းလာခြင်းကို ရှောင်ကြဉ်ရန်အတွက် ထိုသူတို့ကို မဆိုင်းမတွ ရှင်းလင်းသင့်သည်။ ယင်းသည် ခေါင်းဆောင်များနှင့် အမှုဆောင်များ ဖြေရှင်းရမည့် ပြဿနာဖြစ်သည်။

လူအချို့သည် မိမိတို့၏တာဝန်ကို ထမ်းဆောင်သောအခါ တာဝန်မဲ့သဖြင့် အလုပ်ကို အမြဲပြန်လုပ်ရသည့် အကျိုးဆက်ဖြစ်ပေါ်စေသည်။ ဤအရာက အလုပ်၏ ထိရောက်မှုကို အကြီးအကျယ် ထိခိုက်စေသည်။ ကျွမ်းကျင်သော အသိပညာ ချို့တဲ့ပြီး အတွေ့အကြုံ နည်းပါးသော လူတစ်ဦးမှလွဲ၍ ဤပြဿနာ ပေါ်ပေါက်ရခြင်း၏ အခြားအကြောင်းရင်းများ ရှိသလော။ (လူတစ်ဦးသည် သိသိသာသာပင် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်လျက် ကိုယ့်ဘာသာကိုယ် ဆုံးဖြတ်ချက် ချမှတ်သည့်အပြင် ၎င်းတို့၏တာဝန်ကို စည်းမျဉ်းအတိုင်း မထမ်းဆောင်သော အချိန်တွင် ဖြစ်သည်။) အထူးကျွမ်းကျင်သော အသိပညာနှင့် အတွေ့အကြုံတို့ကို သင်ယူပြီး တစ်စတစ်စချင်း စုဆောင်းနိုင်သော်လည်း လူတစ်ဦး၏ စိတ်သဘောထားနှင့်ပတ်သက်၍ ပြဿနာတစ်ခုရှိလျှင် ယင်းကိုဖြေရှင်းဖို့ လွယ်ကူသည်ဟု သင်တို့ထင်သလော။ (မထင်ပါ၊ ယင်းက မလွယ်ကူပေ။) သို့ဆိုလျှင် ယင်းကို မည်သို့ဖြေရှင်းသင့်သနည်း။ (ထိုသူသည် ပြစ်တင်ဆုံးမခြင်း၊ တရားစီရင်ခြင်းကို တွေ့ကြုံရမည်ဖြစ်ပြီး ပြုပြင်ခြင်းကို ခံရမည်ဖြစ်သည်။) ထိုသူသည် တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်းတို့ကို တွေ့ကြုံရန်လိုအပ်သည်။ ဤစကားများသည် မှန်ကန်သော်လည်း ယင်းကို သမ္မာတရားကို လိုက်စားသူများကသာ ရရှိနိုင်သည်။ သမ္မာတရားကို မချစ်သောသူတို့သည် ပြုပြင်ခြင်းကို လက်ခံနိုင်မည်လော။ သူတို့ လက်ခံနိုင်မည်မဟုတ်ပေ။ လူများသည် မိမိတို့ တာဝန်ကို ထမ်းဆောင်သည်နှင့်အမျှ၊ အလုပ်ကို အစဉ် ပြန်လုပ်ဖို့ လိုအပ်သည့်အခါ၊ အကြီးမားဆုံး ပြဿနာမှာ အထူးကျွမ်းကျင်မှု အသိပညာတွင် ချို့တဲ့ခြင်း၊ သို့မဟုတ် အတွေ့အကြုံ မရှိခြင်း မဟုတ်ဘဲ၊ ၎င်းတို့သည် မိမိတို့ကိုယ်ကိုယ် မှန်သည်ဟု အလွန်မှတ်ယူကာ မာနထောင်လွှားသောကြောင့်၊ လိုက်ဖက်ညီစွာ အလုပ်မလုပ်ဘဲ၊ တစ်ဦးတည်း ဆုံးဖြတ်ပြီး ပြုမူသောကြောင့် ဖြစ်သည်။ ရလဒ်အနေဖြင့် ၎င်းတို့သည် အလုပ်၌ အမှားများလုပ်ပြီး မည်သည့်အရာကိုမျှ စွမ်းဆောင်ရရှိခြင်း မရှိသကဲ့သို့၊ အားထုတ်မှုအားလုံး အချည်းနှီးဖြစ်ရလေသည်။ ဤတွင် အဆိုးရွားဆုံးသော ပြဿနာမှာ လူများ၏ ဖောက်ပြန်ပျက်စီးသော စိတ်သဘောထားများ ဖြစ်သည်။ လူများ၏ ဖောက်ပြန်ပျက်စီးသော စိတ်သဘောထားများ အလွန် ဆိုးရွားသည့်အခါ၊ ၎င်းတို့သည် လူကောင်းများ မဟုတ်ကြပေ၊ ၎င်းတို့သည် ဆိုးယုတ်သောလူများဖြစ်ကြသည်။ ဆိုးယုတ်သော လူများ၏ စိတ်သဘောထားများသည် သာမန်ဖောက်ပြန်ပျက်စီးသော စိတ်သဘောထားများထက် များစွာသာ၍ ပြင်းထန်ဆိုးရွားလေသည်။ ဆိုးယုတ်သောလူများသည် ဆိုးယုတ်သော လုပ်ဆောင်ချက်များကို ကျူးလွန်တတ်ကြသည်။ ၎င်းတို့သည် အသင်းတော်အလုပ်တွင် နှောင့်ယှက်ပြီး ဖျက်လိုဖျက်ဆီး လုပ်တတ်သည်။ ကောက်ကျစ်ဆိုးညစ်သော လူများသည် တာဝန်တစ်ခုကို ထမ်းဆောင်သည့်အခါ ၎င်းတို့ လုပ်နိုင်စွမ်းရှိသမျှမှာ ကိစ္စများကို ဆိုးရွားစွာ လုပ်ဆောင်ခြင်းနှင့် အမှားများလုပ်ခြင်း ဖြစ်သည်။ ၎င်းတို့၏ အလုပ်လုပ်ပေးခြင်းသည် ကောင်းကျိုးထက် ဆိုးကျိုးကို ပိုဖြစ်စေသည်။ အချို့သောလူများသည် ဆိုးယုတ်ခြင်း မရှိသော်လည်း၊ မိမိတို့တာဝန်ကို မိမိတို့၏ကိုယ်ပိုင် ဖောက်ပြန်ပျက်စီးသည့် စိတ်သဘောထားများအတိုင်း ထမ်းဆောင်ကြသည်။ ပြီးလျှင် ထိုနည်းတူစွာ ၎င်းတို့သည် မိမိတို့၏တာဝန်ကို ကောင်းစွာ ထမ်းဆောင်နိုင်စွမ်း မရှိကြချေ။ အတိုချုပ်အားဖြင့် ဖောက်ပြန်ပျက်စီးသော စိတ်သဘောထားများသည် လူများ မိမိတို့၏ တာဝန်ကို ကောင်းစွာ ထမ်းဆောင်ရာတွင် အလွန်အမင်း အဟန့်အတားဖြစ်လေသည်။ လူများ၏ ဖောက်ပြန်ပျက်စီးသော စိတ်သဘောထားများ၏ မည်သည့်သွင်ပြင်လက္ခဏာသည် မိမိတို့၏ တာဝန်ကို ၎င်းတို့ထမ်းဆောင်ရာ၌ ထိရောက်ခြင်းအပေါ် အကြီးမားဆုံး သက်ရောက်မှုရှိသည်ဟု သင်တို့ ပြောမည်နည်း။ (မာနထောင်လွှားခြင်းနှင့် မိမိကိုယ်ကို မှန်ကန်သည်ဟု မှတ်ယူခြင်းဖြစ်ပါသည်။) ပြီးလျှင် မာနထောင်လွှားခြင်းနှင့် မိမိကိုယ်ကို မှန်သည်ဟု မှတ်ယူခြင်း၏ အဓိက သရုပ်သကန်များမှာ အဘယ်နည်း။ တစ်ဦးတည်း ဆုံးဖြတ်ချက်ချခြင်း၊ မိမိသဘောကျ လုပ်ဆောင်ခြင်း၊ အခြားသူများ၏ အကြံပြုချက်များကို နားမထောင်ခြင်း၊ အခြားသူများနှင့် မတိုင်ပင်ခြင်း၊ လိုက်ဖက်ညီစွာ ပူပေါင်းမလုပ်ဆောင်ခြင်းနှင့် အမှုအရာများကို အမြဲ နောက်ဆုံးအဆုံးအဖြတ် ပေးဖို့ ကြိုးစားခြင်း တို့ဖြစ်သည်။ အသီးသီးက မိမိတို့၏ ကိုယ်ပိုင်အလုပ်ကို အာရုံစိုက်လျက်၊ ကောင်းမြတ်သော ညီအစ်ကို မောင်နှမများ အနည်းငယ်သည် သီးသန့်တာဝန်တစ်ခုကို ဆောင်ရွက်ဖို့ ပူးပေါင်း လုပ်ဆောင်ကောင်း လုပ်ဆောင်နိုင်သော်လည်း၊ အချို့သော အဖွဲ့ခေါင်းဆောင်များ သို့မဟုတ် ကြီးကြပ်သူများက နောက်ဆုံးအဆုံးအဖြတ် အမြဲပေးချင်ကြလေသည်။ မည်သည့်အရာကို ၎င်းတို့ လုပ်ဆောင် နေကြပါစေ၊ အခြားသူများနှင့် လိုက်ဖက်ညီစွာ ဘယ်သောအခါမျှ ၎င်းတို့ ပူးပေါင်းမလုပ်ဆောင်သကဲ့သို့ မိတ်သဟာယတွင် မပါဝင်ကြပေ၊ ပြီးလျှင် ပထမဦးစွာ အခြားသူများနှင့်အတူ အများသဘော ယူခြင်းမရှိဘဲ အမှုအရာများကို မဆင်မခြင် လုပ်ဆောင်ကြသည်။ ၎င်းတို့သည် မိမိတို့ကိုသာ အယောက်တိုင်းအား နားထောင်စေပြီး ဤတွင် ပြဿနာ ရှိလေသည်။ ထို့အပြင် အခြားသူများက ပြဿနာကို မြင်ကြသည့်တိုင် ကြီးကြပ်ကွပ်ကဲသည့်လူကို တားဆီးဖို့ ထွက်မလာသည့်အခါ နောက်ဆုံးတွင် မိမိတို့တာဝန်၌ မထိရောက်ဘဲ အလုပ်နှင့်ပတ်သက်၍ ရှုပ်ထွေးမှုအတိ ဖြစ်သွားပြီးလျှင် ပါဝင်သည့် အယောက်တိုင်းက ထိုလုပ်ငန်းစဉ်တွင် ခြေကုန်လက်ပန်းကျအောင် ကြိုးစားအားထုတ်လျက် မိမိတို့၏ အလုပ်ကို ပြန်လုပ်ဖို့ ဖြစ်ရသည့် အခြေအနေတစ်ခုထဲ ရောက်ရှိရသည့် အကျိုးဆက် ဖြစ်ပေါ်လေသည်။ ထိုမျှဆိုးရွားသော ရလဒ်ကို ဖြစ်ပွားစေရာ၌ မည်သူတာဝန်ရှိသနည်း။ (ကြီးကြပ်ကွပ်ကဲသူ ဖြစ်သည်။) အခြား ပါဝင်သည့်လူများသည်လည်း တာဝန်ရှိပါသလော။ (ရှိပါသည်။) ကြီးကြပ်ကွပ်ကဲသူသည် ၎င်းတို့၏ နည်းလမ်းအတိုင်း အမှုအရာများကို မရမက လုပ်ဆောင်ရင်း ၎င်းတို့၏သဘောအတိုင်း ဆုံးဖြတ်ချက်ချမှတ်ပြီး၊ အခြားသူများက ပြဿနာကို တွေ့မြင်သော်လည်း ၎င်းတို့ကို ရပ်တန့်ဖို့ ဘာမျှ မလုပ်ဆောင်ကြပေ၊ ပို၍ဆိုးရွားသည့်အရာမှာ ၎င်းတို့က ရှေ့ဆက် လိုက်ပါ၍ပင် သွားကြလေသည်။ ဤအရာက ၎င်းတို့ကို ကြံရာပါများဖြစ်စေသည် မဟုတ်လော။ ဤလူကို သင့်အနေဖြင့် ကန့်သတ်ခြင်းမရှိ၊ တားဆီးခြင်းမရှိ၊ သို့မဟုတ် ဖော်ထုတ်ခြင်းမရှိဘဲ ယင်းအစား ၎င်းတို့နောက်လိုက်ပြီး သင့်ကို ကြိုးကိုင်ခြယ်လှယ်ခွင့် ပေးပါက၊ အသင်းတော်၏ အလုပ်ကို နှောင့်ယှက်ရန်အတွက် စာတန်အား သင် ဇက်ပုံပေးလိုက်ခြင်း ဖြစ်သည်မဟုတ်လော။ ဤသည်မှာ သေချာပေါက် သင်တို့၏ ပြဿနာဖြစ်သည်။ သင်တို့သည် ပြဿနာတစ်ခုကို တွေ့သော်လည်း ရပ်တန့်ဖို့ မည်သည့်အရာမျှမလုပ်၊ ယင်းနှင့်ပတ်သက်၍ မိတ်သဟာယမပြု၊ ယင်းကို ကန့်သတ်ရန် မကြိုးစားသည့်အပြင် သင့်အထက်မှ လူများကို မတိုင်ကြားဘဲ လူ့အကြိုက်ဆောင်သူတစ်ဦး၏ အခန်းကို သရုပ်ဆောင်သည့်အခါ၊ ဤသည်မှာ သစ္စာမဲ့ခြင်း၏ လက္ခဏာဖြစ်သလော။ လူ့အကြိုက်ဆောင်သူများသည် ဘုရားသခင်ကို သစ္စာရှိသလော။ အနည်းငယ်မျှပင် သစ္စာမရှိပေ။ ထိုသို့သောလူတစ်ဦးသည် ဘုရားသခင်ကို သစ္စာမရှိရုံသာမက၊ စာတန်၏ ကြံရာပါ၊ ၎င်း၏ အခြွေအရံနှင့် နောက်လိုက်အဖြစ် ပြုမူဆောင်ရွက်နေကြသည်။ ၎င်းတို့သည် မိမိတို့၏ တာဝန်နှင့် ဝတ္တရားတို့တွင် သစ္စာမဲ့ကြသော်လည်း စာတန်အပေါ်မူ အတော်အတန် သစ္စာရှိကြသည်။ ဤနေရာ၌ ပြဿနာ၏ အနှစ်သာရ တည်ရှိပေသည်။ အတတ်ပညာဆိုင်ရာ မပြည့်စုံခြင်းနှင့် စပ်လျဉ်း၍၊ သင်၏ တာဝန်ကို ထမ်းဆောင်နေစဉ်တွင် စဉ်ဆက်မပြတ် သင်ယူဖို့နှင့် သင်၏ အတွေ့အကြုံကို အတူတကွ ရယူဖို့မှာ ဖြစ်နိုင်၏။ ထိုသို့သော ပြဿနာများကို အလွယ်တကူ ဖြေရှင်း၍ ရသည်။ ဖြေရှင်းဖို့ အခက်ခဲဆုံးသော အရာမှာ လူသား၏ ဖောက်ပြန်ပျက်စီးသော စိတ်သဘောထားကို ဖြေရှင်းဖို့ ဖြစ်သည်။ သမ္မာတရားကို သင်မလိုက်စားဘဲ၊ သို့မဟုတ် သင်၏ ဖောက်ပြန်ပျက်စီးသော စိတ်သဘောထားကို မဖြေရှင်းဘဲ အစဉ်သဖြင့် လူ့အကြိုက်ဆောင်သူအဖြစ် ပြုမူနေပြီး စည်းမျဉ်းများကို ချိုးဖောက်သည်ဟု သင်မြင်ခဲ့သောသူများကို ပြုပြင်ခြင်း သို့မဟုတ် ကူညီခြင်း မရှိလျှင်၊ ၎င်းတို့ကို ဖော်ထုတ်ခြင်း၊ ဖွင့်ပြခြင်းမရှိဘဲ တာဝန်မခံယူဘဲ အစဉ် နောက်ဆုတ်နေလျှင် ဤသို့သော သင်၏ တာဝန်ထမ်းဆောင်မှုသည် အသင်းတော်၏ အလုပ်ကို ထိခိုက်ပြီး နှောင့်နှေးခြင်းသာ ဖြစ်စေလိမ့်မည်။ တစ်စက်မျှ တာဝန်မယူ မိမိ၏တာဝန် ထမ်းဆောင်ခြင်းကို အသေးအဖွဲလေးအဖြစ် သဘောထားခြင်းသည် အလုပ်၏ထိရောက်မှုကို ထိခိုက်စေရုံသာမက အသင်းတော်၏အလုပ်တွင် အကြိမ်ကြိမ် နှောင့်နှေးခြင်းလည်း ဖြစ်ပေါ်စေသည်။ သင်သည် ဤနည်းဖြင့် မိမိတာဝန်ကို ထမ်းဆောင်သောအခါ သင်သည် ဝတ်ကျေတမ်းကျေသာ လုပ်နေခြင်းဖြစ်ပြီး ဘုရားသခင်အား လှည့်စားနေသည် မဟုတ်လော။ ယင်းက ဘုရားသခင်အား သစ္စာရှိခြင်းတစ်ခုတလေကို ပြသသလော။ မိမိ၏တာဝန်ကို ထမ်းဆောင်ရာတွင် အစဉ်သဖြင့် ဝတ်ကျေတမ်းကျေဖြစ်နေပြီး စွဲစွဲမြဲမြဲကို နောင်တမရဘဲ နေပါက သင်သည် မလွဲမသွေ ဖယ်ရှားရှင်းလင်းခြင်းခံရမည်ဖြစ်သည်။

မိမိ၏တာဝန်ကို ထမ်းဆောင်နေစဉ် ကြုံတွေ့ရသော အခက်အခဲများကို မည်သို့ကိုင်တွယ်ဖြေရှင်းသင့်သနည်း။ အကောင်းဆုံးနည်းလမ်းမှာ ပြဿနာတစ်ခုကို ဖြေရှင်းဖို့နှင့် အများသဘောတူညီမှုရရှိဖို့အတွက် လူတိုင်း သမ္မာတရားကို အတူတကွ ရှာဖွေရန်ဖြစ်သည်။ သင်သည် စည်းမျဉ်းများကို နားလည်သရွေ့ မည်သည့်အရာလုပ်ရမည်ကို သိလိမ့်မည်။ ဤသည်မှာ ပြဿနာများကို ဖြေရှင်းရန် အသင့်တော်ဆုံးနည်းလမ်း ဖြစ်သည်။ ပြဿနာတစ်ခုကို ဖြေရှင်းဖို့ သမ္မာတရားကို ရှာရမည့်အစား သင့်ကိုယ်ပိုင် အယူအဆများနှင့် စိတ်ကူးစိတ်သန်းတို့ဖြင့်သာ လုပ်ဆောင်လျှင် သင်သည် မိမိတာဝန်ကို ထမ်းဆောင်နေခြင်း မဟုတ်ပေ။ ဤအရာနှင့် ဘာသာတရားမရှိသူများ၏ လူ့အဖွဲ့အစည်း သို့မဟုတ် စာတန်၏လောက၌ အလုပ်လုပ်ခြင်းတို့အကြား မည်သည့်ကွာခြားချက် ရှိသနည်း။ ဘုရားသခင်၏အိမ်တော်ကို သမ္မာတရားနှင့် ဘုရားသခင်က အုပ်ချုပ်ခြင်းဖြစ်၏။ မည်သည့်ပြဿနာမျိုး ပေါ်လာပါစေ ယင်းကိုဖြေရှင်းဖို့ သမ္မာတရားကို ရှာဖွေရမည်။ သဘောထားကွဲလွဲမှု မည်မျှပင် ရှိစေကာမူ သို့မဟုတ် မည်မျှကွဲပြားသည်ဖြစ်စေ ၎င်းတို့အားလုံးကို တင်ပြပြီး မိတ်သဟာယဖွဲ့သင့်သည်။ ထို့နောက် အများသဘောတူညီမှု ရရှိပြီးသည့်နောက်တွင် စည်းမျဉ်းများနှင့်အညီ အရေးယူဆောင်ရွက်သင့်သည်။ ဤနည်းအားဖြင့် သင်သည် ပြဿနာကို ဖြေရှင်းနိုင်ရုံသာမက သမ္မာတရားကို လက်တွေ့ကျင့်သုံးကာ သင်၏တာဝန်ကိုလည်း သင့်တင့်လျောက်ပတ်စွာ ဖြည့်ဆည်းနိုင်မည်ဖြစ်သည်။ ပြဿနာဖြေရှင်းခြင်း လုပ်ငန်းစဉ်အတွင်း ညီညွတ်သော ပူးပေါင်းလုပ်ဆောင်ခြင်းကိုလည်း သင်ရရှိနိုင်မည် ဖြစ်သည်။ မိမိတို့တာဝန်ကို လုပ်ဆောင်ကြသူများအားလုံး သမ္မာတရားကို ချစ်မြတ်နိုးကြပါက ၎င်းတို့အနေဖြင့် သမ္မာတရားကို လက်ခံရန်နှင့် ကျိုးနွံနာခံရန် လွယ်ကူသည်။ သို့သော် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်လျှင် လူများက ယင်းကို မိတ်သဟာယဖွဲ့သည့်အခါပင် သမ္မာတရားကို လက်ခံရန် မလွယ်ကူပေ။ သမ္မာတရားကို နားမလည်လင့်ကစား အခြားသူများအား မိမိတို့စကားကို အမြဲနားထောင်စေချင်ကြသည့်လူများလည်း ရှိသည်။ ဤသို့သော လူတို့သည် အခြားသူများ မိမိတို့၏တာဝန် ထမ်းဆောင်ခြင်းကို အဖျက်အမှောင့်လုပ်ခြင်းသာ ပြုတတ်သည်။ ဤသည်မှာ ပြဿနာ၏ မူလအရင်းအမြစ်ဖြစ်ပြီး မိမိတာဝန်ကို ကောင်းစွာမထမ်းဆောင်မီ ယင်းကို ဖြေရှင်းရမည် ဖြစ်သည်။ လူတစ်ဦးသည် မိမိတာဝန်ကို ထမ်းဆောင်ရာတွင် အစဉ်သဖြင့် မာနထောင်လွှားပြီး တစ်ဇွတ်ထိုးလုပ်ကာ ထင်ရာမြင်ရာပုံစံဖြင့်လည်းကောင်း၊ တစ်ဖက်သတ်ပုံစံဖြင့်လည်းကောင်း အစဉ်သဖြင့်ပြုမူ၍ အခြားသူများနှင့် ပူးပေါင်းဆောင်ရွက်ခြင်း သို့မဟုတ် အမှုအရာများကို ဆွေးနွေးခြင်းမရှိဘဲ၊ သမ္မာတရားစည်းမျဉ်းကို မရှာဖွေဘဲ အရာရာကို မဆင်မခြင်နှင့် မိမိနှစ်သက်သည့်အတိုင်း လုပ်ဆောင်ပါက ဤသည်မှာ မိမိတာဝန်အပေါ် မည်သို့သော သဘောထားမျိုး ဖြစ်သနည်း။ ဤနည်းဖြင့် မိမိ၏ တာဝန်ကို ကောင်းစွာ ဖြည့်ဆည်းနိုင်သလော။ ဤကဲ့သို့သောလူမျိုးက ပြုပြင်ခြင်းကို မည်သည့်အခါမျှ လက်မခံ၊ သမ္မာတရားကို လုံးဝလက်မခံသည့်အပြင် နောင်တရခြင်း သို့မဟုတ် ပြောင်းလဲခြင်းမရှိဘဲ အမှုအရာများကို ကိုယ့်နည်းကိုယ့်ဟန်ဖြင့် မဆင်မခြင်နှင့် သူတို့နှစ်သက်သကဲ့သို့ ဆက်လက် လုပ်ဆောင်နေသေးပါက ယင်းမှာ စိတ်သဘောထား ပြဿနာသာမကဘဲ သူတို့၏ လူ့သဘာဝနှင့် အကျင့်စရိုက်ဆိုင်ရာ ပြဿနာဖြစ်သည်။ ဤသည်မှာ လူ့သဘာဝမရှိသောသူ ဖြစ်သည်။ လူ့သဘာဝမရှိသူတစ်ဦးသည် ၎င်း၏တာဝန်ကို ကောင်းစွာ ဖြည့်ဆည်းနိုင်မည်လော။ မဖြည့်ဆည်းနိုင်ချေ။ မိမိတာဝန်ကို ထမ်းဆောင်နေရင်း လူတစ်ဦးသည် မကောင်းမှုများကို မဆင်မခြင် ကျူးလွန်ပြီး အသင်းတော်၏အလုပ်ကို နှောင့်ယှက်လျှင် ထိုသူသည် ဆိုးယုတ်သောသူဖြစ်၏။ ထိုသို့သောလူတို့သည် မိမိတို့၏တာဝန်ကို မလုပ်ဆောင်နိုင်ကြချေ။ သူတို့၏တာဝန်ကို ထမ်းဆောင်ခြင်းသည် အနှောက်အယှက်နှင့် ပျက်စီးခြင်းကိုသာ အကျိုးရလဒ် ဖြစ်ပေါ်စေပြီး ၎င်းတို့သည် ကောင်းကျိုးထက် ဆိုးကျိုးသာ ဖြစ်စေသောကြောင့် ၎င်းတို့ကို တာဝန်ထမ်းဆောင်ခြင်းမှ ပိတ်ပင်ကာ အသင်းတော်မှ ဖယ်ရှားသင့်သည်။ ထိုအကြောင်းကြောင့် လူတစ်ဦးသည် မိမိ၏တာဝန်ကို ကောင်းစွာ ထမ်းဆောင်နိုင်ခြင်း ရှိမရှိဟူသည်မှာ လူတစ်ဦး၏ အစွမ်းအစအပေါ်တွင် လုံးလုံးမူတည်ခြင်း မဟုတ်ဘဲ မိမိ၏တာဝန်ကို ထမ်းဆောင်သည့်အခါတွင် ၎င်းတို့၏သဘောထား၊ မိမိတို့၏စရိုက်၊ မိမိ၏ လူ့သဘာဝ ကောင်းမကောင်းနှင့် သမ္မာတရားကို လက်ခံနိုင်ခြင်း ရှိမရှိတို့အပေါ်တွင် အဓိကအားဖြင့် မူတည်သည်။ ဤအရာများသည် အရင်းခံပြဿနာများ ဖြစ်သည်။ သင်၏စိတ်နှလုံးက သင့်တာဝန်ထဲ၌ ရှိမရှိ၊ ယင်းထဲတွင် စိတ်နှလုံးအကြွင်းမဲ့ ထည့်ထားပြီး စိတ်ပါလက်ပါ လုပ်ဆောင်နေခြင်း ရှိမရှိ၊ တာဝန်အပေါ် လေးနက်ပြီး တာဝန်သိသောစိတ်ထား ရှိမရှိ၊ သင်သည် အလေးအနက်ထားပြီး လုံ့လဝီရိယထားခြင်း ရှိမရှိဟူသည့် ဤအရာများသည် ဘုရားသခင်ကြည့်ရှုသည့် အရာများဖြစ်ပြီး ဘုရားသခင်သည် လူတိုင်းကို စိစစ်လေသည်။ အကယ်၍ ၎င်းတို့အများစုမှာ တာဝန်မဲ့ပြီး မည်သူမျှ စိတ်အားထက်သန်မှု မရှိပါက၊ ထို့ပြင် မှန်ကန်သည့် လုပ်ဆောင်မှုသည် မည်သည့်အရာဖြစ်သည်ကို သူတို့စိတ်နှလုံးထဲ၌ သိလင့်ကစား စည်းမျဉ်းများအတွက် အားမထုတ်သည့်အပြင် မည်သူကမျှ ယင်းကို အလေးအနက်မထားကြလျှင် လူတို့၏တာဝန်များကို လျော်ကန်စွာ ဖြည့်ဆည်းနိုင်မည်လော။ ဤအခြေအနေမျိုးတွင် ခေါင်းဆောင်များနှင့် အမှုဆောင်များသည် နောက်ဆက်တွဲ လုပ်ဆောင်ရမည်၊ စစ်ဆေးပြီး လမ်းညွှန်မှုပေးရမည်၊ သို့မဟုတ် အဖွဲ့ခေါင်းဆောင်လုပ်ရန်ဖြစ်စေ၊ ကြီးကြပ်ရေးမှူးလုပ်ရန်ဖြစ်စေ တာဝန်သိတတ်သော ပုဂ္ဂိုလ်တစ်ဦးကို ရှာဖွေရမည်။ ဤနည်းဖြင့် ဆောင်ရွက်လာအောင် လူအများစုကို လှုံ့ဆော်နိုင်ပြီး ၎င်းတို့သည် မိမိတို့၏တာဝန်များကို ထမ်းဆောင်သည့်အခါ ရလဒ်ကောင်း ရရှိနိုင်သည်။ နှောင့်ယှက်ပြီး ဖျက်ဆီးသူ တစ်စုံတစ်ဦး ပေါ်လာပါက ပြဿနာအရင်းအမြစ်ကို ဖြေရှင်းသည့်အခါတွင် လူတို့သည် ၎င်းတို့၏တာဝန်၌ ထိရောက်စွာ လုပ်ဆောင်ရန် လွယ်ကူမည် ဖြစ်သဖြင့် ထိုသူကို ချက်ချင်း ဖယ်ရှားစေလော့။ လူအချို့သည် အစွမ်းအစအနည်းငယ် ရှိနိုင်သော်လည်း ၎င်းတို့၏ တာဝန်များကို ထမ်းဆောင်ရာတွင် တာဝန်မဲ့သည်။ ၎င်းတို့တွင် နည်းပညာဆိုင်ရာ ကျွမ်းကျင်မှု သို့မဟုတ် အတတ်ပညာဆိုင်ရာ အသိပညာများ ရှိကောင်းရှိနိုင်သော်လည်း ယင်းကို အခြားသူများအား မသင်ကြားပေးကြချေ။ ခေါင်းဆောင်များနှင့် အမှုဆောင်များက ဤပြဿနာကို ဖြေရှင်းရမည်။ ထိုသူတို့ကို မိတ်သဟာယဖွဲ့ပေးသင့်ပြီး အခြားသူများအား သူတို့၏ စွမ်းရည်များကို သင်ကြားပေးရန် အားပေးသင့်သည်။ ဤနည်းအားဖြင့် အခြားသူများသည် ထိုကျွမ်းကျင်မှုများကို တတ်နိုင်သမျှ လျင်မြန်စွာ သင်ယူကာ အတတ်ပညာပိုင်းဆိုင်ရာ အသိပညာကို ကျွမ်းကျင်ပိုင်နိုင်မည် ဖြစ်သည်။ သင်သည် အတတ်ပညာပိုင်းဆိုင်ရာ အသိပညာကို ကောင်းစွာ တတ်မြောက်ထားသူဖြစ်သောကြောင့် သင်၏ အရည်အချင်းများကို ဟန်ပန်ထုတ်ခြင်း သို့မဟုတ် အမွှမ်းတင်ခြင်း မပြုရပေ။ လူတိုင်းက မိမိတို့၏တာဝန်များကို ကောင်းစွာ အတူတကွ ထမ်းဆောင်နိုင်စေရန်အတွက် သင်၏ စွမ်းရည်များနှင့် အသိပညာတို့ကို လူသစ်များအား လိုလားတက်ကြွစွာ သင်ကြားပေးသင့်သည်။ သင်သည် သင့်အလုပ်အကိုင်နှင့်ပတ်သက်၍လည်းကောင်း၊ နည်းပညာပိုင်း နှင့်ပတ်သက်၍လည်းကောင်း ကျွမ်းကျင်မှုအရှိဆုံး ဖြစ်ကောင်းဖြစ်နိုင်သော်လည်း ယင်းသည် သင့်အား ဘုရားသခင်ပေးထားသည့် ဆုကျေးဇူးတစ်ခုဖြစ်၍ သင်၏ တာဝန်ထမ်းဆောင်ရန် ယင်းကို အသုံးပြုသင့်ပြီး သင်၏ အားသာချက်များကို အသုံးချသင့်ပေသည်။ သင်သည် မည်မျှပင် ကျွမ်းကျင်သည်ဖြစ်စေ၊ ပါရမီရှိသည်ဖြစ်စေ လုပ်ငန်းကို တစ်ဦးတည်း မထမ်းဆောင်နိုင်ပေ။ မရှိချေ။ လူတိုင်းသည် နည်းပညာနှင့် လုပ်ငန်းတာဝန်များကို ကျွမ်းကျင်စွာ သိရှိပြီး အသုံးချနိုင်လျှင် တာဝန်တစ်ရပ်ကို ပိုမိုထိရောက်စွာ ထမ်းဆောင်နိုင်သည်။ ဆိုရိုးစကားရှိသည်မှာ စွမ်းဆောင်နိုင်သော လူတစ်ဦးသည် အခြားလူသုံးဦး၏ ပံ့ပိုးမှုကို လိုအပ်၏။ လူတစ်ဦးသည် မည်မျှအရည်အချင်းရှိပါစေ အခြားသူတစ်ဦးတစ်ယောက်၏ အကူအညီမပါဘဲ မလုံလောက်ချေ။ ထို့ကြောင့် မည်သူမျှ မာနမထောင်လွှားသင့်၊ မည်သူကမျှ မဆင်မခြင်၊ တစ်ဖက်သတ်ပုံစံဖြင့် ပြုမူဆောင်ရွက်ရန် ဆန္ဒမရှိသင့်ပေ။ လူတို့သည် ဇာတိပကတိကို ပုန်ကန်၍ မိမိတို့၏ ကိုယ်ပိုင်အယူအဆနှင့် ထင်မြင်ချက်များကို ဘေးဖယ်ကာ အခြားလူတိုင်းနှင့် သဟဇာတကျကျ ပူးပေါင်းဆောင်ရွက်သင့်သည်။ အတတ်ပညာပိုင်းဆိုင်ရာ အသိပညာရှိသူ မည်သူမဆိုသည် ဤစွမ်းရည်များနှင့် အသိပညာကို ကျွမ်းကျင်နိုင်စေဖို့အတွက်လည်း အခြားသူများကို ကြင်နာစွာ ကူညီသင့်သည်။ ဤသည်မှာ တာဝန်ထမ်းဆောင်ခြင်းအတွက် အကျိုးရှိသည်။ စွမ်းရည်တစ်ခုရှိခြင်းကို ငွေရှာဖို့လက်မှတ်အဖြစ် အမြဲ ရှုမြင်သဘောထားပြီး အခြားသူများအား သင်ကြားပေးခြင်းဖြင့် သင်ကိုယ်တိုင် ငတ်မွတ်ခေါင်းပါးသွားသည့် အကျိုးရလဒ်သာရှိမည်ဟု သင်တွေးကြောက်နေပါက ဤသည်မှာ ဘာသာတရားမရှိသူများ၏ အမြင်ဖြစ်၏။ ယင်းသည် တစ်ကိုယ်ကောင်းဆန်ပြီး ယုတ်ညံ့သော အလေ့အထတစ်ခုဖြစ်ကာ ဘုရားသခင်၏ အိမ်တော်တွင် ယင်းကို လက်ခံမည်မဟုတ်ပေ။ အကယ်၍ သင်သည် သမ္မာတရားကို လုံးဝလက်မခံနိုင်သည့်အပြင် အလုပ်လုပ်ပေးရန် လုံးဝဆန္ဒမရှိပါက သင်သည် ဖယ်ရှားရှင်းလင်းခြင်းသာ ခံရမည်ဖြစ်သည်။ အကယ်၍ သင်သည် ဘုရားသခင်၏ရည်ရွယ်ချက်များကို အလေးထားပြီး သူ့အိမ်တော်၏ အလုပ်ကို သစ္စာစောင့်သိဖို့ လိုလိုလားလားရှိနေပါက၊ အခြားသူများလည်း သင်ယူပြီး နားလည်သဘောပေါက်နိုင်ရန်၊ ၎င်းတို့၏တာဝန်များကို ပိုကောင်းအောင် ထမ်းဆောင်နိုင်ရန် သင်သည် သင်၏အားသာချက်များနှင့် ကျွမ်းကျင်မှုများအားလုံးကို ပူဇော်ဆက်ကပ်သင့်သည်။ ဤသည်မှာ ဘုရားသခင်၏ ရည်ရွယ်ချက်များနှင့် ကိုက်ညီသည့်အရာဖြစ်၏။ ထိုကဲ့သို့သော လူများ၌သာ လူ့သဘာဝရှိကာ ဘုရားသခင်က ချစ်မြတ်နိုးပြီး ကောင်းချီးပေးလေသည်။

မိမိတို့၏ တာဝန်ကို ကောင်းစွာထမ်းဆောင်ရန် မည်သည့်အရာကို လုပ်ဆောင်ရမည်နည်း။ မိမိတို့၏ စိတ်နှလုံး၊ အားအင်ရှိသမျှဖြင့် ထမ်းဆောင်ရမည်။ စိတ်နှလုံး၊ အားအင်ရှိသမျှကို အသုံးပြုခြင်းဆိုသည်မှာ တာဝန်ထမ်းဆောင်သည့်အပေါ်တွင် မိမိ၏ အတွေးများအားလုံးကို ထားရှိခြင်း၊ အခြားသောအရာများကို လွှမ်းမိုးခွင့်မပေးခြင်း၊ ထို့နောက်တွင် မိမိတွင်ရှိသော အားအင်ကို အသုံးချခြင်း၊ မိမိ၏ အစွမ်းအလုံးစုံကို အသုံးပြုခြင်း၊ မိမိ၏ အစွမ်းအစ၊ ဆုကျေးဇူး၊ အားသာချက်များနှင့် တာဝန်ကို ခံယူရန် မိမိတို့နားလည်သည့်အရာများကို ယူဆောင်လာခြင်းအား ဆိုလိုသည်။ သင်သည် သဘောပေါက်နိုင်စွမ်းနှင့် နားလည်နိုင်စွမ်းရှိပြီး ကောင်းသောစိတ်ကူးတစ်ခုရှိလျှင် ယင်းကို အခြားလူတို့နှင့် ဆက်သွယ်ပြောဆိုရမည်။ ဤသည်မှာ သဟဇာတဖြစ်စွာ ပူးပေါင်းဆောင်ရွက်သည့် အဓိပ္ပာယ်ဖြစ်သည်။ ဤသည်မှာ သင်၏ တာဝန်ကို ကောင်းစွာထမ်းဆောင်ပုံ၊ သင့်တာဝန်တွင် ကျေနပ်ဖွယ်စွမ်းဆောင်မှုကို ရရှိမည့်ပုံ ဖြစ်သည်။ အရာရာတိုင်းကို သင့်ဘာသာ တာဝန်ယူလုပ်ဆောင်ဖို့ ဆန္ဒရှိလျှင်၊ ကြီးမားသောအရာများကို သင်တစ်ဦးတည်းသာ အစဉ်သဖြင့် လုပ်ဆောင်လိုလျှင်၊ သင့်ကိုသာ အစဉ် အာရုံစိုက်ပြီး အခြားသူများကို အာရုံမစိုက်စေလိုလျှင် သင့်တာဝန်ကို ထမ်းဆောင်ခြင်းဖြစ်သလော။ သင်လုပ်ဆောင်သည့်အရာသည် အာဏာရှင်စနစ်ဟုခေါ်သည်။ ကြွားဝါနေခြင်းဖြစ်သည်။ ယင်းသည် ဆိုးယုတ်သော အပြုအမူဖြစ်ပြီး တာဝန်ထမ်းဆောင်ခြင်းမဟုတ်ပေ။ မိမိတို့၏ အားသာချက်များ၊ ဆုကျေးဇူးများ၊ သို့မဟုတ် အထူးပါရမီများက မည်သို့ဖြစ်စေ မည်သူကမျှ အလုပ်အားလုံးကို မိမိတို့ဘာသာ တာဝန်မယူနိုင်ပေ။ အသင်းတော်အလုပ်ကို ကောင်းစွာလုပ်ဖို့ဆိုလျှင် သဟဇာတဖြစ်စွာ ပူးပေါင်းဆောင်ရွက်ရန် သင်ယူရမည်။ ထိုအတွက်ကြောင့် သဟဇာတဖြစ်စွာ ပူးပေါင်းဆောင်ရွက်ခြင်းသည် မိမိတာဝန်ထမ်းဆောင်ခြင်း၏ လက်တွေ့လုပ်ဆောင်မှု စည်းမျဉ်းတစ်ခုဖြစ်သည်။ သင်သည် သင်၏ စိတ်နှလုံး၊ အားအင်ရှိသမျှကို၊ သင်၏ သစ္စာစောင့်သိမှုရှိသမျှကို အသုံးချပြီး သင်လုပ်နိုင်သည့်အရာရာတိုင်းအား ပေးဆပ်လျှင် သင်သည် သင်၏တာဝန်ကို ကောင်းစွာထမ်းဆောင်နေခြင်းဖြစ်သည်။ သင့်တွင် အတွေး၊ သို့မဟုတ် စိတ်ကူးတစ်ခုရှိလျှင် အခြားသူများသို့ ပြောလော့။ ထိန်းမထားနှင့်၊ သို့မဟုတ် လျှိုမထားနှင့်။ သင်၌ အကြံပြုချက်မျာရှိလျှင် ယင်းတို့ကို ပေးလော့။ သမ္မာတရားနှင့်ကိုက်ညီသည့် မည်သူ၏ စိတ်ကူးကိုမဆို လက်ခံပြီး လိုက်နာရမည်။ ဤအရာကို လုပ်ဆောင်လော့။ သဟဇာတဖြစ်စွာ ပူးပေါင်းဆောင်ရွက်ခြင်းကို သင် စွမ်းဆောင်ရရှိလိမ့်မည်။ ဤသည်မှာ မိမိတာဝန်ကို သစ္စာစောင့်သိစွာ ထမ်းဆောင်သည့် အဓိပ္ပာယ်ဖြစ်သည်။ သင့်တာဝန်ကို ထမ်းဆောင်ရာတွင် အရာရာတိုင်းကို သင်ကိုယ်တိုင် တာဝန်ယူရန် မလိုအပ်သကဲ့သို့ အလွန်ပင်ပန်းစွာ အလုပ်လုပ်ရန် မလိုအပ်ချေ။ သို့မဟုတ် “တစ်ပွင့်တည်းသောပန်း” မဖြစ်ရပေ၊ သို့မဟုတ် ထူးခြားမနေရပေ။ ထို့ထက် သူတစ်ပါးတို့နှင့် မည်သို့ သဟဇာတဖြစ်စွာ ပူးပေါင်းဆောင်ရွက်ရမည်ကို သင်ယူရန် လိုအပ်သည်။ သင်တတ်နိုင်သမျှ လုပ်ဆောင်ရမည်။ သင်၏ တာဝန်များကို ဖြည့်ဆည်းရမည်။ သင်၏ အားအင်အလုံးစုံကို အသုံးပြုရမည်။ ယင်းမှာ သင့်တာဝန်ကိုထမ်းဆောင်ခြင်း၏ အဓိပ္ပာယ်ဖြစ်သည်။ သင်၏ တာဝန်ကို ထမ်းဆောင်ခြင်းသည် ရလဒ်တစ်ခုကို ရရှိရန်အလို့ငှာ သင့်တွင်ရှိသော အစွမ်းနှင့် အလင်းအားလုံးကို ထုတ်ဖော်ပြရန် ဖြစ်သည်။ ယင်းမှာ လုံလောက်သည်။ အစဉ်သဖြင့် ကြွားဝါရန်၊ အစဉ်သဖြင့် အဆင့်မြင့်ပုံရသော အရာများကို ပြောဆိုရန် ကိစ္စများကို သင့်ဘာသာသင် လုပ်ဆောင်ရန် မကြိုးစားနှင့်။ အခြားသူများနှင့် အလုပ်လုပ်ဖို့ နည်းလမ်းကို သင်ယူသင့်ပြီး အခြားလူတို့၏ အကြံပြုချက်များကို နားထောင်ပြီး ၎င်းတို့၏ အားသာချက်များကို ရှာဖွေတွေ့ရှိဖို့ အာရုံစိုက်သင့်သည်။ ဤနည်းအားဖြင့် သဟဇာတဖြစ်စွာ ပူးပေါင်းဆောင်ရွက်ခြင်းသည် လွယ်ကူလာသည်။ သင်သည် အစဉ် ကြွားဝါပြီး သင်ပြောသည့်အတိုင်း ဖြစ်စေလျှင် သဟဇာတဖြစ်စွာ ပူးပေါင်းဆောင်ရွက်နေခြင်းမဟုတ်ပေ။ မည်သည့်အရာကို သင်လုပ်ဆောင်နေခြင်းဖြစ်သနည်း။ သင်သည် အခြားသူတို့ကို အနှောင့်အယှက်ဖြစ်စေပြီး နိမ့်ကျစေခြင်းဖြစ်သည်။ အခြားသူတို့အားအနှောင့်အယှက်ဖြစ်စေပြီး နိမ့်ကျစေခြင်းသည် စာတန်၏နေရာတွင် လုပ်ဆောင်နေခြင်းဖြစ်သည်။ ယင်းသည် တာဝန်ထမ်းဆောင်ခြင်းမဟုတ်ပေ။ အခြားသူတို့ကို အနှောင့်အယှက်ဖြစ်စေပြီး နိမ့်ကျစေသောအရာများကို အစဉ်လုပ်ဆောင်လျှင် သင်သည် မည်မျှ အားစိုက်ထုတ်ပါစေ၊ သို့မဟုတ် မည်မျှဂရုစိုက်ပါစေ ဘုရားသခင်က အမှတ်ရမည်မဟုတ်ပေ။ သင့်တွင် အားသာချက်အနည်းငယ်သာ ရှိကောင်းရှိနိုင်သည်။ သို့သော် သင်သည် သူတစ်ပါးတို့နှင့် အလုပ်လုပ်နိုင်စွမ်းရှိလျှင်၊ သင့်တော်သော အကြံပြုချက်များကို လက်ခံနိုင်လျှင်၊ မှန်ကန်သော အရင်းခံအကြောင်းများရှိပြီး၊ ဘုရားအိမ်တော်၏ အလုပ်ကို ကာကွယ်နိုင်လျှင် သင်သည် မှန်ကန်သောသူဖြစ်သည်။ တစ်ခါတစ်ရံတွင် ဝါကျတစ်ကြောင်းမျှဖြင့် ပြဿနာတစ်ခုကို သင် ဖြေရှင်းနိုင်ပြီး လူတိုင်းကို အကျိုးဖြစ်စေနိုင်သည်။ တစ်ခါတစ်ရံတွင် သင်သည် သမ္မာတရား၏ ဖော်ပြချက်တစ်ခုအပေါ် မိတ်သဟာယဖွဲ့ပြီးနောက်တွင် လူတိုင်းက လက်တွေ့လုပ်ဆောင်ရန်လမ်းကြောင်းတစ်ခုရှိပြီး အတူတကွ သဟဇာတဖြစ်စွာ လုပ်ဆောင်နိုင်ကြသည်။ အားလုံးက ဘုံပန်းတိုင်အတွက် ကြိုးပမ်းကြပြီး တူညီသော အမြင်နှင့် ထင်မြင်ချက်များရှိကြသည်။ ထို့ကြောင့် အလုပ်သည် အထူးသဖြင့် ထိရောက်မှုရှိသည်။ သင်သည် ဤအခန်းကဏ္ဍတွင် ပါဝင်ခဲ့သည်ကို မည်သူကမျှ မမှတ်မိခြင်း ဖြစ်ကောင်းဖြစ်နိုင်သော်လည်း၊ သင်က များစွာအားစိုက်ထုတ်ခဲ့သည်ဟု မခံစားရနိုင်သော်လည်း သင်သည် သမ္မာတရားကို လက်တွေ့လုပ်ဆောင်သည့်သူ၊ စည်းမျဉ်းများနှင့်အညီ ဆောင်ရွက်သောသူဖြစ်သည်ကို ဘုရားသခင်က မြင်လိမ့်မည်။ ဘုရားသခင်က သင်ထိုသို့လုပ်ဆောင်ခဲ့သည်ကို အမှတ်ရလိမ့်မည်။ ဤသည်မှာ သင့်တာဝန်ကို သစ္စာစောင့်သိစွာ ထမ်းဆောင်ခြင်းဟု ခေါ်သည်။ တာဝန်ကို ထမ်းဆောင်ရာတွင် သင်၌ အခက်အခဲများရှိပါစေ အမှန်အားဖြင့် ယင်းတို့အားလုံးကို လွယ်လွယ်ကူကူ ဖြေရှင်း၍ရသည်။ သင်သည် ဘုရားသခင်အား ဆက်ကပ်သော စိတ်နှလုံးရှိသည့် ရိုးသားသူတစ်ဦးဖြစ်ပြီး သမ္မာတရားကို ရှာဖွေနိုင်သရွေ့ ဖြေရှင်း၍မရနိုင်သော ပြဿနာမရှိပေ။ အကယ်၍ သင်သည် သမ္မာတရားကို နားမလည်ပါက သင်သည် နာခံတတ်ရန် သင်ယူရမည်ဖြစ်သည်။ သမ္မာတရားကို နားလည်သူ သို့မဟုတ် သမ္မာတရားနှင့်အညီ စကားပြောသူရှိပါက သင်သည် ယင်းကို လက်ခံပြီး နာခံရမည်။ သင်သည် အနှောက်အယှက်ဖြစ်စေသော သို့မဟုတ် ထိခိုက်စေသော အရာများကို မည်သည့်နည်းဖြင့်မျှ မလုပ်သင့်သည့်အပြင် မိမိဘာသာ လုပ်ဆောင်ခြင်း သို့မဟုတ် မိမိဘာသာ ဆုံးဖြတ်ချက်ချခြင်းတို့ မလုပ်သင့်ပေ။ ဤနည်းအားဖြင့် သင်သည် မကောင်းမှုကို ပြုမိလိမ့်မည်မဟုတ်ပေ။ သင်မှတ်မိရမည်။ သင့်တာဝန်ကို ထမ်းဆောင်ခြင်းသည် သင်၏ကိုယ်ပိုင်လုပ်ငန်းတွင် ပါဝင်ဆောင်ရွက်ခြင်း သို့မဟုတ် သင်ကိုယ်တိုင်စီမံခန့်ခွဲခြင်း ကိစ္စမဟုတ်။ ဤသည်မှာ သင်၏ကိုယ်ပိုင် အလုပ်မဟုတ်ဘဲ၊ အသင်းတော်၏ အလုပ်ဖြစ်ပြီး သင့်တွင်ရှိသော အစွမ်းအစများကို ပံ့ပိုးခြင်းသာဖြစ်သည်။ ဘုရားသခင်၏ စီမံခန့်ခွဲခြင်းအလုပ်၌ သင်လုပ်ဆောင်သည့်အရာသည် လူသား ပူးပေါင်းဆောင်ရွက်ခြင်း၏ သေးငယ်သော အစိတ်အပိုင်းသာ ဖြစ်သည်။ သင်၏ ပူးပေါင်းဆောင်ရွက်ခြင်းသည် ချောင်တစ်ခုရှိ အသေးစား အခန်းကဏ္ဍတစ်ခုသာ ဖြစ်သည်။ ယင်းက သင်ယူထားသော တာဝန်ဝတ္တရားဖြစ်သည်။ သင်သည် စိတ်နှလုံးထဲတွင် ဤဆင်ခြင်တုံတရား ရှိသင့်သည်။ ထို့ကြောင့် အလုပ်တာဝန်များကို လူမည်မျှက အတူတကွ ထမ်းဆောင်နေကြပါစေ၊ သို့မဟုတ် မည်သည့်အခက်အခဲများကို သူတို့ရင်ဆိုင်ရပါစေ၊ လူတိုင်းလုပ်ဆောင်သင့်သည့် ပထမဆုံးသော အရာမှာ ဘုရားထံ အတူတကွ ဆုတောင်းပြီး မိတ်သဟာယပြုဖို့၊ သမ္မာတရားကို ရှာဖွေဖို့နှင့်၊ ထို့နောက်တွင် လက်တွေ့လုပ်ဆောင်ခြင်း စည်းမျဉ်းများက မည်သည့်အရာများ ဖြစ်သည်ကို ဆုံးဖြတ်ဖို့ ဖြစ်သည်။ ၎င်းတို့သည် မိမိတို့တာဝန်ကို ဤနည်းအတိုင်း ထမ်းဆောင်သည့်အခါ၊ လက်တွေ့လုပ်ဆောင်ဖို့ လမ်းကြောင်း ရှိလိမ့်မည်။ လူအချို့သည် ကြွားဝါဖို့ အစဉ်သဖြင့် ကြိုးစားနေကြပြီး၊ အလုပ်တစ်ခုအတွက် တာဝန်ပေးခြင်း ခံရသည့်အခါ၊ အမြဲ ဆုံးဖြတ်ပိုင်ခွင့် ရှိလိုကြသည်။ ဤသည်မှာ အဘယ်အပြုအမူမျိုးဖြစ်သနည်း။ ဤသည်မှာ ထင်ရာစိုင်းခြင်း ဖြစ်သည်။ ၎င်းတို့သည် မိမိတို့ လုပ်ဆောင်သည့်အရာကို မိမိတို့ဘာသာ စီစဉ်ကြသည်၊ အခြားသူများကို အသိမပေးဘဲ ၎င်းတို့၏ ထင်မြင်ချက်များအား မည်သူနှင့်မျှ မဆွေးနွေးပေ။ မည်သူနှင့်မျှ ဝေမျှခြင်းမရှိသကဲ့သို့ ဖွင့်ပြောခြင်းလည်းမရှိဘဲ ၎င်းတို့၏ စိတ်နှလုံးအတွင်းတွင် ဖုံးကွယ်ထားသည်။ လုပ်ဆောင်ရမည့်အချိန်ကျလာသည့်အခါတွင် ၎င်းတို့၏ အလွန်တော်သော စွမ်းဆောင်မှုများဖြင့် သူတစ်ပါးတို့အား အစဉ် အံ့အားသင့်စေလိုသည်။ အခြားသူများက ၎င်းတို့အား အထင်ကြီးသွားစေဖို့အလို့ငှာ လူတိုင်းအား မျှော်လင့်မထားဘဲ အလွန်အံ့သြသွားစေလိုသည်။ ယင်းမှာ ၎င်းတို့၏တာဝန်ကို ထမ်းဆောင်ခြင်း ဖြစ်သလော။ ၎င်းတို့သည် ကြွားဝါဖို့ ကြိုးစားနေကြခြင်း ဖြစ်သည်။ ၎င်းတို့၌ ဂုဏ်အဆင့်အတန်းနှင့် ကျော်ကြားမှု ရှိသည့်အခါ၊ ၎င်းတို့သည် မိမိတို့၏ ကိုယ်ပိုင်လုပ်ငန်းကို စတင်စီမံခန့်ခွဲကြလိမ့်မည်။ ထိုသို့သော လူများသည် ရိုင်းစိုင်းသော ရည်မှန်းချက်များ ရှိသည်မဟုတ်လော။ သင်လုပ်ဆောင်နေသည့်အရာကို သင် အဘယ်ကြောင့် မည်သူ့ကိုမျှ မပြောပြသနည်း။ ဤအလုပ်သည် သင်တစ်ဦးတည်း၏အလုပ် မဟုတ်သောကြောင့် ဤအလုပ်ကို အဘယ့်ကြောင့် မည်သူနှင့်မျှမဆွေးနွေးဘဲ ဆောင်ရွက်ပြီး သင့်ဘာသာ ဆုံးဖြတ်ချက်များပြုလုပ်မည်နည်း။ မည်သူမျှ မသိစေရန်အတွက် ဖုံးကွယ်ပြီး လှုပ်ရှားလျက် အဘယ်ကြောင့် တိတ်တဆိတ် လုပ်ဆောင်မည်နည်း။ လူတို့အား သင်တစ်ဦးတည်းကိုသာ အာရုံစိုက်ရန် အဘယ်ကြောင့် အစဉ်ကြိုးစားမည်နည်း။ ဤအလုပ်အား သင်ကိုယ်တိုင်၏အလုပ်အဖြစ် သင်မြင်သည်မှာ ရှင်းသည်။ သင်က သူဌေးဖြစ်ပြီး အခြားလူတိုင်းက အလုပ်သမားဖြစ်သည်။ သူတို့အားလုံးက သင့်အတွက် အလုပ်လုပ်ကြသည်။ သင်၌ ဤစိတ်ဓာတ် အစဉ်မပြတ်ရှိသည့်အခါ၊ ဤသည်မှာ ပြဿနာမဟုတ်လော။ ဤကဲ့သို့သောသူမျိုးက ထုတ်ဖော်ပြသည့်အရာသည် အကယ်စင်စစ် စာတန်၏ စိတ်သဘောထား ဖြစ်သည်မဟုတ်လော။ ဤကဲ့သို့လူများက တာဝန်ထမ်းဆောင်သည့်အခါ၊ အနှေးနှင့်အမြန်ဆိုသလို ၎င်းတို့ ဖယ်ရှားရှင်းလင်းခြင်း ခံရမည် ဖြစ်သည်။

လူတို့သည် မိမိတို့၏တာဝန်ထမ်းဆောင်စဉ် အခြားသူများနှင့် ပူးပေါင်းလုပ်ဆောင်ရင်း ပြဿနာများရှိလာသည့်အခါ မည်သို့ ကိုင်တွယ်ရမည်ကို လေ့လာဖို့လိုအပ်သည်။ ၎င်းတို့ကို ကိုင်တွယ်ဖို့ စည်းမျဉ်းမှာ အဘယ်နည်း။ မည်သည့် အကျိုးသက်ရောက်မှုကို ရရှိသင့်သနည်း။ လူတိုင်းနှင့် သဟဇာတဖြစ်စွာ အလုပ်လုပ်ရန် သင်ယူလော့။ သမ္မာတရား၊ ဘုရားနှုတ်ကပတ်တော်၊ စည်းမျဉ်းများဖြင့် သူတစ်ပါးတို့နှင့် ဆက်ဆံပြီး ခံစားချက်များဖြင့် သို့မဟုတ် စိတ်မြန်လက်မြန်ဖြင့် မဆက်ဆံနှင့်။ ဤသို့ဖြင့် အသင်းတော်တွင် သမ္မာတရား စိုးမိုးမည်မဟုတ်လော။ သမ္မာတရားက စိုးမိုးသရွေ့ အမှုအရာများကို မျှတပြီး ကျိုးကြောင်းသင့်လျော်သည့် နည်းလမ်းဖြင့် ကိုင်တွယ်မည်မဟုတ်လော။ သဟဇာတဖြစ်စွာ ပူးပေါင်းဆောင်ရွက်ခြင်းသည် လူတိုင်းအတွက် အကျိုးဖြစ်စေသည်ဟု သင်တို့ မထင်သလော။ (အကျိုးဖြစ်စေပါသည်။) အမှုအရာများကို ဤသို့ လုပ်ဆောင်ခြင်းသည် သင်တို့အတွက် အလွန်အကျိုးဖြစ်စေသည်။ ရှေးဦးစွာ သင့်တာဝန်များကို သင်ထမ်းဆောင်သည်နှင့်အမျှ သင့်အတွက် အပြုသဘောဆောင်စွာ စိတ်ဓာတ်မြှင့်တင်ပေးပြီး တန်ဖိုးရှိသည်။ ထို့အပြင် သင်တို့ကို အမှားများမပြုလုပ်မိစေရန်၊ အနှောင့်အယှက်အဖျက်အဆီးများ မဖြစ်ပေါ်စေရန်၊ အန္တိခရစ်လမ်းကြာင်းကို မလျှောက်စေရန် တားဆီးပေးသည်။ သင်တို့သည် အန္တိခရစ်တို့၏ လမ်းကြောင်းအား လျှောက်မိမည်ကို စိုးရွံ့သလော။ (စိုးရွံ့မိပါသည်။) အကြောက်တရားသည် သူ့ချည်းသက်သက် အသုံးတည့်သလော။ အသုံးမတည့်ပေ။ အကြောက်တရားချည်းသက်သက်က ပြဿနာကို မပြုပြင်ပေးနိုင်ပေ။ အန္တိခရစ်များ၏လမ်းကြောင်းကို လျှောက်လှမ်းဖို့ ကြောက်ရွံ့ခြင်းက ပုံမှန်ဖြစ်ပါသည်။ ယင်းက အကြင်သူသည် သမ္မာတရားချစ်သူတစ်ဦး ဖြစ်ကြောင်း၊ သမ္မာတရားအပေါ် အားထုတ်ကြိုးပမ်းလိုပြီး သမ္မာတရားကို လိုက်စားဖို့ လိုလားသူတစ်ဦးဖြစ်ကြောင်း ပြသည်။ သင်သည် စိတ်နှလုံးထဲ၌ ကြောက်ရွံ့လျှင်၊ သမ္မာတရားကို ရှာဖွေသင့်ပြီး လက်တွေ့လုပ်ဆောင်မှု လမ်းကြောင်းကို ရှာသင့်သည်။ အခြားသူများနှင့် လိုက်ဖက်ညီစွာ ပူးပေါင်းဆောင်ရွက်ဖို့ သင်ယူခြင်းအားဖြင့် သင် စတင်ရမည်။ ပြဿနာတစ်ခုရှိလျှင်၊ လူတိုင်းက စည်းမျဉ်းများအပြင်၊ ဖြေရှင်းချက်နှင့် စပ်လျဉ်းသည့် တိကျသော တွေးခေါ်မြော်မြင်မှုနှင့် အစီအစဉ်တို့ကို သိနိုင်ဖို့အလို့ငှာ၊ ပြဿနာကို မိတ်သဟာယနှင့်လည်းကောင်း၊ ဆွေးနွေးခြင်းဖြင့်လည်းကောင်း ဖြေရှင်းလော့။ ဤအရာက သင့်ကို တစ်ဦးတည်း ဆုံးဖြတ်ချက်ချခြင်းမှ တားဆီးသည် မဟုတ်လော။ ထို့အပြင် သင့်တွင် ဘုရားသခင်ကို ကြောက်ရွံ့သော စိတ်နှလုံးရှိလျှင် သင်သည် ဘုရားသခင်၏ စိစစ်ခြင်းကို အလိုအလျောက် လက်ခံရရှိနိုင်စွမ်းရှိလိမ့်မည်။ သို့သော် ဘုရားသခင် ရွေးချယ်သောလူတို့၏ ကြီးကြပ်မှုကိုလည်း လက်ခံရန် သင်ယူရမည်။ ယင်းမှာ သင့်ထံမှ စိတ်ရှည်ခြင်း၊ လက်ခံခြင်းလိုအပ်သည်။ တစ်စုံတစ်ဦးက သင့်ကို ကြီးကြပ်နေကြောင်း၊ သင်၏အလုပ်ကို ကြည့်ရှုစစ်ဆေးနေကြောင်း၊ သို့မဟုတ် သင်မသိဘဲ သင့်ကို စုံစမ်းစစ်ဆေးနေကြောင်း သင်မြင်ပါက၊ သင် သွေးဆူပြီး ဤလူကို ရန်သူတစ်ဦးကဲ့သို့ သဘောထားကာ ၎င်းကို စက်ဆုပ်ပါက၊ ပြီးလျှင် ၎င်းပျောက်ကွယ်သွားစေဖို့ တောင့်တရင်း၊ ၎င်းကို သစ္စာဖောက်အဖြစ်ပင် တိုက်ခိုက်ကာ ကိုင်တွယ်ပါက၊ ဤသည်မှာ ပြဿနာဖြစ်သည်။ ယင်းသည် အလွန်အမင်း မဆိုးယုတ်သလော။ ဤအရာနှင့် နတ်ဆိုးမင်းကြီးအကြား ကွာခြားချက်မှာ အဘယ်နည်း။ ဤသည်မှာ လူများကို မျှတစွာ ဆက်ဆံခြင်း ဖြစ်သလော။ သင်သည် လမ်းကြောင်းမှန်ကို လျှောက်ပြီး မှန်ကန်သော နည်းလမ်းဖြင့် ပြုမူဆောင်ရွက်လျှင် လူများက သင့်အား စုံစမ်းစစ်ဆေးခြင်းမှ သင်သည် မည်သည့်အရာကို ကြောက်ဖို့လိုသနည်း။ သင်ကြောက်ရွံ့နေလျှင် ယင်းက သင်၏စိတ်နှလုံးထဲတွင် ပုန်းလျှိုးကွယ်လျှိုး ဖြစ်နေသည့် အရာတစ်ခုရှိကြောင်း ပြသသည်။ သင်၏စိတ်နှလုံးထဲတွင် ပြဿနာရှိကြောင်း သင်သိလျှင်၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို သင်လက်ခံသင့်သည်။ ဤသည်မှာ ကျိုးကြောင်းဆီလျော်ပေသည်။ သင်၌ ပြဿနာရှိသည်ကို သင်သိသော်လည်း၊ သင့်ကို ကြီးကြပ်ဖို့၊ သင်၏ အလုပ်ကို ကြည့်ရှုစစ်ဆေးဖို့၊ သင်၏ ပြဿနာကို စုံစမ်းစစ်ဆေးဖို့ မည်သူ့ကိုမျှ ခွင့်မပြုပါက၊ သင်သည် အလွန်အမင်း ယုတ္တိမတန်ခြင်း ဖြစ်သည်၊ သင်သည် ဘုရားသခင်ကို ဆန့်ကျင်ပုန်ကန်ပြီး ခုခံနေခြင်း ဖြစ်သည်။ ဤအခြေအနေတွင် သင်၏ ပြဿနာသည် ပို၍ပင် ဆိုးရွားလေသည်။ ဘုရားသခင် ရွေးချယ်ထားသောလူများက သင်သည် ဆိုးယုတ်သောသူတစ်ဦး သို့မဟုတ် မယုံကြည်သူတစ်ဦး ဖြစ်သည်ဟု သိမြင်ပါက၊ အကျိုးဆက်များသည် သာ၍ပင် ဒုက္ခပေးမည်ဖြစ်သည်။ သို့ဖြစ်၍ အခြားသူများက ၎င်းတို့ကို ကြီးကြပ်ခြင်း၊ စစ်ဆေးခြင်းနှင့် စောင့်ကြည့်စစ်ဆေးခြင်းတို့ကို လက်ခံနိုင်သူများသည် ဆင်ခြင်တုံတရား အရှိဆုံး ဖြစ်ကြသည်။ ၎င်းတို့တွင် သဘောထားကြီးမှုနှင့် ပုံမှန် လူ့သဘာဝ ရှိကြလေသည်။ သင်၏ လုပ်နည်းလုပ်ဟန် မှားယွင်းနေကြောင်း သို့မဟုတ် သင်သည် ဖောက်ပြန်ပျက်စီးသော စိတ်သဘောထားကို ထုတ်ဖော်နေကြောင်း သင် တွေ့ရှိရသည့်အခါ သင်သည် လူတို့နှင့် ပွင့်လင်းစွာ ရင်ဖွင့်ပြီး ဆက်သွယ်ပြောဆိုနိုင်ပါက ဤအရာက သင့်ပတ်ဝန်းကျင်ရှိသူများက သင့်အား ကြီးကြပ်ရန် ကူညီပေးလိမ့်မည် ဖြစ်သည်။ ကြီးကြပ်မှုကို လက်ခံရန် သေချာပေါက် လိုအပ်သော်လည်း အဓိကအရာမှာ ဘုရားသခင်ထံ ဆုတောင်းရန်၊ ကိုယ်တော့်ကို မှီခိုရန်နှင့် မိမိကိုယ်ကို အစဉ်မပြတ် ဆန်းစစ်ရန် ဖြစ်သည်။ အထူးသဖြင့် သင်သည် လမ်းမှားကို လျှောက်လှမ်းမိသည့်အခါ သို့မဟုတ် အမှားတစ်ခုခုကို ပြုလုပ်မိသည့်အခါ သို့မဟုတ် သင်သည် ထင်ရာစိုင်းပြီး အာဏာရှင်ဆန်သော ပုံစံဖြင့် ပြုမူတော့မည့်အချိန်တွင် သင့်ပတ်ဝန်းကျင်ရှိ တစ်စုံတစ်ဦးက ယင်းကို ထောက်ပြပြီး သင့်အား သတိပေးသည့်အခါ သင်သည် ထိုအရာကို လက်ခံရမည်ဖြစ်ပြီး မိမိကိုယ်ကို အလျင်အမြန် ဆင်ခြင်သုံးသပ်ကာ သင်၏ အမှားကို ဝန်ခံလျက် ယင်းကို ပြင်ဆင်ရမည် ဖြစ်သည်။ ဤသည်က သင့်အား အန္တိခရစ်များ၏ လမ်းကြောင်းများပေါ်သို့ ခြေချခြင်းမှ တားဆီးပေးနိုင်လေသည်။ ဤနည်းလမ်းဖြင့် သင့်အား ကူညီပြီး သတိပေးနေသော လူတစ်ဦး ရှိပါက သင်သည် အမှုမဲ့အမှတ်မဲ့ ကာကွယ်ခြင်းခံနေရသည် မဟုတ်လော။ သင့်အတွက် ဤသည်မှာ ကာကွယ်ခြင်း တစ်မျိုး ဖြစ်ပေသည်။ ထို့ကြောင့် သင်သည် သင်၏ ညီအစ်ကိုမောင်နှမများ၊ သို့မဟုတ် သင့်ပတ်ဝန်းကျင်ရှိ လူများမှနေ၍ မိမိကိုယ်ကို အမြဲ သတိထားကာကွယ်ခြင်း မရှိသင့်ပေ။ သင့်ကို အခြားသူများက နားလည်အောင် သို့မဟုတ် သင်၏အရှိအတိုင်းကိုမြင်အောင် ခွင့်မပြုဘဲ သင့်ကိုယ်သင် အမြဲတမ်း ဖုံးကွယ်ထားပြီး မိမိကိုယ်ကို ကွယ်ဝှက်မထားနှင့်။ သင်၏စိတ်နှလုံးသည် အခြားသူများထံမှ မိမိကိုယ်ကို အမြဲ သတိထား စောင့်ကြပ်နေပါက ၎င်းသည် သင်၏ သမ္မာတရားရှာဖွေခြင်းကို ထိခိုက်စေမည်ဖြစ်ပြီး၊ သင့်အနေဖြင့် သန့်ရှင်းသောဝိညာဉ်တော်၏ အလုပ်ကို ဆုံးရှုံးသွားရဖို့ လွယ်မည်ဖြစ်သည်သာမက၊ စုံလင်အောင်ပြုခြင်းခံရမည့် အခွင့်အရေးများစွာကိုလည်း ဆုံးရှုံးစေမည်ဖြစ်သည်။ အခြားသူများမှ မိမိကိုယ်ကို အမြဲ သတိထားကာကွယ်လျှင် သင့်စိတ်နှလုံးထဲတွင် လျှို့ဝှက်ချက်များ ရှိလာပြီး လူများနှင့် ပူးပေါင်းဆောင်ရွက်နိုင်မည် မဟုတ်ချေ။ သင့်အနေဖြင့် အမှားများလုပ်မိပြီး လမ်းမှားလျှောက်မိဖို့ လွယ်လိမ့်မည်ဖြစ်ပြီး သင်သည် အမှားလုပ်မိသောအခါ ထိတ်လန့်တုန်လှုပ်သွားလိမ့်မည်။ ထိုအချိန်တွင် သင် မည်သို့ထင်မည်နည်း။ “ကျွန်ုပ်သာ သိခဲ့မည်ဆိုလျှင် ကျွန်ုပ်၏တာဝန်ကို ထမ်းဆောင်ရန်အတွက် အစကတည်းက ညီအစ်ကိုမောင်နှမများနှင့် ပူးပေါင်းပြီး ပြဿနာတစ်စုံတစ်ရာ ရှိမည်မဟုတ်သည်မှာ သေချာသည်။ သို့သော် ကျွန်ုပ်အား အခြားသူများက ရိပ်စားမိမည်ကို အမြဲကြောက်နေသောကြောင့် အခြားသူများထံမှ မိမိကိုယ်ကို ကာကွယ်ခဲ့သည်။ သို့သော် နောက်ဆုံးတွင် အခြားမည်သူမျှ အမှားမလုပ်ခဲ့။ ပထမဆုံးအမှားကို လုပ်ခဲ့သူက ကျွန်ုပ်ပင်ဖြစ်သည်။ ရှက်စရာကောင်းပြီး မိုက်မဲသောအရာပင်” ဟူ၍ ဖြစ်သည်။ သင်သည် သမ္မာတရားကို ရှာဖွေရာ၌ အာရုံစိုက်နိုင်ပြီး အခက်အခဲများ ရှိလာသည့်အခါ ညီအစ်ကိုညီအစ်မများနှင့် မိတ်သဟာယဖွဲ့ရာ၌ ရင်ဖွင့်နိုင်မည်ဆိုလျှင် သင့်ညီအစ်ကို မောင်နှမများက သင့်ကို ကူညီပေးနိုင်ပြီး မှန်ကန်သော လက်တွေ့လုပ်ဆောင်မှု လမ်းကြောင်းနှင့် လက်တွေ့လုပ်ဆောင်မှု စည်းမျဉ်းများကို နားလည်အောင် ထောက်ကူပေးနိုင်သည်။ ယင်းသည် သင်၏ တာဝန်ထမ်းဆောင်ရာတွင် မှားယွင်းသောလမ်းကြောင်းကို လျှောက်လှမ်းခြင်းမှ ကာကွယ်ပေးနိုင်သောကြောင့် သင်သည် ကျရှုံးခြင်း သို့မဟုတ် လဲကျသွားခြင်း ရှိမည်မဟုတ်၊ သို့မဟုတ် ဘုရားသခင်၏ ပစ်ပစ်ခါခါငြင်းခြင်းနှင့် ဖယ်ရှားရှင်းလင်းခြင်းတို့ကို ခံရမည် မဟုတ်ချေ။ ထိုအစား သင်သည် အကာအကွယ် ရရှိမည်ဖြစ်ပြီး သင်၏တာဝန်ကို လျော်ညီစွာထမ်းဆောင်ကာ ဘုရားသခင်၏ လက်ခံမှုကို ရရှိမည်ဖြစ်သည်။ ညီညွတ်သော ပူးပေါင်းလုပ်ဆောင်ခြင်းမှ လူတို့ရရှိသော အကျိုးကျေးဇူးများမှာ ကြီးမားလိုက်လေခြင်း။

“သဟဇာတဖြစ်သော ပူးပေါင်းဆောင်ရွက်မှု” ဟူသော စကားလုံးများသည် ဆိုလိုရင်းအဓိပ္ပာယ်အတိုင်း နားလည်ရန် လွယ်ကူသော်လည်း လက်တွေ့လုပ်ဆောင်ရန် ခက်ခဲသည်။ ဤစကားများ၏ လက်တွေ့ကျသော သဘောထားကို အသက်ရှင်နေထိုင်ဖို့မှာ လွယ်ကူသည့်အရာ မဟုတ်ချေ။ အဘယ်ကြောင့် မလွယ်ကူသနည်း။ (လူများ၌ ဖောက်ပြန်ပျက်စီးသော စိတ်သဘောထား ရှိသောကြောင့် ဖြစ်ပါသည်။) မှန်ပေသည်။ လူသား၌ မာနထောင်လွှားခြင်း၊ ကောက်ကျစ်ဆိုးယုတ်ခြင်း၊ ခေါင်းမာခြင်း စသည်တို့ကဲ့သို့ ဖောက်ပြန်ပျက်စီးသော စိတ်သဘောထားများ ရှိကြပြီး ဤအရာများက သမ္မာတရားကို ၎င်းတို့၏ လက်တွေ့လုပ်ဆောင်မှုအား နှောင့်ယှက်ဟန့်တားကြသည်။ သင်သည် အခြားသူများနှင့် ပူးပေါင်းဆောင်ရွက်သည့်အခါ၊ ဖောက်ပြန်ပျက်စီးသော စိတ်သဘောထားအမျိုးမျိုးကို သင် ထုတ်ဖော်ပြသည်။ ဥပမာ “သင်က ကျွန်ုပ်ကို ထိုလူနှင့် ပူးပေါင်းဆောင်ရွက်စေသော်လည်း ထိုသူသည် အဆင့်မီသလော။ ကျွန်ုပ်က အစွမ်းအစ မရှိသည့်သူတစ်ဦးနှင့် ပူးပေါင်းဆောင်ရွက်လျှင် လူများက ကျွန်ုပ်ကို အထင်သေးမည် မဟုတ်လော” ဟု တွေးသည်။ ပြီးလျှင် တစ်ခါတစ်ရံတွင် “ထိုလူသည် အလွန် ထုံထိုင်းလွန်းပြီး ငါပြောသည့်အရာကို သူနားမလည်ပေ” သို့မဟုတ် “ငါပြောစရာရှိသည့်အရာသည် စဉ်းစဉ်းစားစားဖြစ်ပြီး ထိုးထွင်းအမြင်ရှိသည်။ သူတို့ကို ပြောလိုက်ပြီး သူတို့ဘာသာသူတို့ လုပ်ဆောင်စေလျှင် ငါထင်ပေါ်ပါဦးမည်လော။ ငါ၏အဆိုပြုချက်သည် အကောင်းဆုံးဖြစ်သည်။ ယင်းကို ငါပြောရုံသာ ပြောလိုက်ပြီး ၎င်းတို့ကို လုပ်ဆောင်ခွင့် ပေးလိုက်လျှင် ငါပံ့ပိုးကူညီပေးခဲ့သည်ကို မည်သူက သိမည်နည်း” ဟုပင် သင်တွေးနိုင်သည်။ ထိုသို့သော အတွေးများနှင့် ထင်မြင်ချက်များ၊ ထိုသို့သော ဆိုးယုတ်သော စကားများကို ကြားနေကျ၊ မြင်နေကျဖြစ်သည်။ သင်၌ ထိုသို့သော အတွေးများနှင့် ထင်မြင်ချက်များ ရှိလျှင် သင်သည် အခြားသူများနှင့် ပူးပေါင်းဆောင်ရွက်ဖို့ လိုလားသလော။ သင်သည် သဟဇာတဖြစ်သော ပူးပေါင်းဆောင်ရွက်ခြင်းကို စွမ်းဆောင်ရရှိနိုင်သလော။ ယင်းမှာ မလွယ်ကူပေ။ စိန်ခေါ်မှုအတိုင်းအတာ ရှိသည်။ “သဟဇာတဖြစ်သော ပူးပေါင်းဆောင်ရွက်မှု” ဟူသည့် စကားများသည် ပြောရန် လွယ်ကူသည်။ သင်၏ နှုတ်ကိုသာ ဖွင့်လိုက်ပါ၊ ထိုစကားများ ချက်ချင်းထွက်လာပေသည်။ သို့သော် ယင်းတို့ကို လက်တွေ့လုပ်ဆောင်ဖို့ အချိန်ကျလာသည့်အခါ သင့်ထဲ၌ တားဆီးပိတ်ပင်မှုများ ဘွားခနဲ အမြောက်အမြား ပေါ်လာလေသည်။ သင်သည် ဟိုဟိုသည်သည် တွေးလေသည်။ တစ်ခါတစ်ရံတွင် သင်သည် စိတ်ကောင်းဝင်နေသည့်အခါ အခြားသူများနှင့် မိတ်သဟာယအနည်းငယ် ပြုနိုင်ကောင်း ပြုနိုင်ဦးမည်ဖြစ်သော်လည်း သင်၏ စိတ်အခြေအနေ မကောင်းသကဲ့သို့ ဖောက်ပြန်ပျက်စီးသော စိတ်သဘောထားအားဖြင့် နှောင့်ယှက်ခံရလျှင် သင် လုံးဝ လက်တွေ့လုပ်ဆောင်နိုင်လိမ့်မည် မဟုတ်ပေ။ ခေါင်းဆောင်များအနေဖြင့် လူအချို့သည် မည်သူနှင့်မျှ ပူးပေါင်းဆောင်ရွက်နိုင်ခြင်း မရှိပေ။ ၎င်းတို့သည် အခြားသူများကို အစဉ် အထင်သေးသည်။ အခြားသူများနှင့်ပတ်သက်၍ အစဉ် ဇီဇာကြောင်သည်။ ပြီးလျှင် အခြားသူများ၏ အားနည်းချက်များကို ၎င်းတို့မြင်သည့်အခါ ထိုလူများကို ၎င်းတို့ ဝေဖန်အပြစ်တင်ပြီး တိုက်ခိုက်လေသည်။ ဤအရာက ထိုသို့သော ခေါင်းဆောင်များကို အကျင့်ပျက်သောသူများ ဖြစ်စေပြီး ၎င်းတို့သည် လူစားထိုး ခံကြရသည်။ “သဟဇာတဖြစ်သော ပူးပေါင်းဆောင်ရွက်မှု” ဟူသည့် စကားများသည် မည်သည့်အရာကို ဆိုလိုသည်ကို ၎င်းတို့နားမလည်ကြသလော။ အမှန်မှာမူ ၎င်းတို့သည် အတော်အတန် နားလည်ကြသော်လည်း ယင်းတို့ကို လက်တွေ့လုပ်ဆောင်နိုင်ခြင်း တကယ်ကို မရှိကြပေ။ ၎င်းတို့သည် အဘယ်ကြောင့် လုပ်တွေ့လုပ်ဆောင်နိုင်ခြင်း မရှိကြသနည်း။ အကြောင်းမှာ ၎င်းတို့သည် ဂုဏ်အဆင့်အတန်းကို အလွန် ချစ်မြတ်နိုးပြီး ၎င်းတို့၏ စိတ်သဘောထားသည် အလွန် မာနထောင်လွှားသောကြောင့် ဖြစ်သည်။ ၎င်းတို့သည် ကြွားဝါလိုကြသည်။ ၎င်းတို့ ဂုဏ်အဆင့်အတန်း ရရှိသောအခါ အခြားသူများလက်ထဲ ကျရောက်သွားပြီး ၎င်းတို့ တကယ့်အာဏာ မရှိဘဲ ကျန်ရစ်မည်ကို စိုးရွံ့သည့်အတွက် ယင်းကို လက်လွှတ်ကြမည် မဟုတ်ချေ။ အခြားသူများ၏ ဖယ်ကြဉ်ခြင်းကို ခံရပြီး အထင်ကြီးလေးစားခြင်း မခံရမည်ကိုလည်းကောင်း၊ ၎င်းတို့၏စကားများသည် အာဏာ၊ သို့မဟုတ် ဩဇာမရှိမည်ကိုလည်းကောင်း စိုးရွံ့ကြသည်။ ယင်းမှာ ၎င်းတို့ စိုးရွံ့သည့်အရာဖြစ်သည်။ ၎င်းတို့သည် မည်မျှ မာနထောင်လွှားကြသနည်း။ ၎င်းတို့သည် မိမိတို့၏ အသိစိတ်များ ပျောက်ဆုံးပြီး ထင်ရာမြင်ရာ မဆင်မခြင် လုပ်ရပ်ကို လုပ်ဆောင်ကြသည်။ ပြီးလျှင် ယင်း၏ ရလဒ်မှာ အဘယ်နည်း။ ၎င်းတို့သည် မိမိတို့၏ တာဝန်ကို ညံ့ဖျင်းစွာ ထမ်းဆောင်ရုံသာမက ၎င်းတို့၏ လုပ်ရပ်များသည်လည်း ဖျက်လိုဖျက်ဆီးလုပ်ခြင်းနှင့် နှောင့်ယှက်ခြင်းတို့ကို ဖြစ်စေသည်။ ၎င်းတို့သည် ရာထူးပြောင်းရွှေ့ခြင်းနှင့် လူစားထိုးခြင်း ခံကြရသည်။ ငါ့ကိုပြောလော့။ ထိုသို့သော စိတ်သဘောထား ရှိသည့် ထိုသို့သော လူတစ်ဦးသည် တာဝန်တစ်ခုကို ထမ်းဆောင်ဖို့ သင့်တော်သည့် နေရာတစ်ခုတလေ ရှိသလော။ ၎င်းတို့ကို မည်သည့်နေရာတွင် ထားပါစေ ၎င်းတို့၏ တာဝန်ကို ကောင်းစွာ ထမ်းဆောင်လိမ့်မည် မဟုတ်သည်ကို ငါစိုးရွံ့သည်။ ၎င်းတို့သည် အခြားသူများနှင့် ပူးပေါင်းဆောင်ရွက်နိုင်ခြင်း မရှိပေ။ သို့ဆိုလျှင် ၎င်းတို့သည် တာဝန်တစ်ခုကို မိမိတို့ဘာသာ ကောင်းစွာ ထမ်းဆောင်နိုင်လိမ့်မည်ဟု ဆိုလိုသလော။ သေချာပေါက် မဟုတ်ချေ။ ၎င်းတို့သည် မိမိတို့ဘာသာ တာဝန်တစ်ခုကို ထမ်းဆောင်လျှင် ပို၍ပင် ချုပ်တည်းမှုနည်းလိမ့်မည် ဖြစ်သည်။ ထင်ရာမြင်ရာ မဆင်မခြင် လုပ်ရပ်ကို ပို၍ပင် လုပ်နိုင်စွမ်းရှိလိမ့်မည်ဖြစ်သည်။ သင်၏တာဝန်ကို သင် ကောင်းစွာ ထမ်းဆောင်နိုင်ခြင်း ရှိမရှိသည် သင်၏ ပင်ကိုစွမ်းရည်များ၊ သင်၏အစွမ်းအစ ကြီးမားခြင်း၊ သင်၏ လူ့သဘာဝ၊ သင်၏ စွမ်းရည်များ၊ သို့မဟုတ် သင်၏ ကျွမ်းကျင်မှုများနှင့် သက်ဆိုင်သော ကိစ္စတစ်ခုမဟုတ်ပေ။ ယင်းမှာ သင်သည် သမ္မာတရားကို လက်ခံသူတစ်ဦး ဟုတ်မဟုတ်နှင့် သမ္မာတရားကို သင်လက်တွေ့လုပ်ဆောင်နိုင်ခြင်း ရှိမရှိတို့အပေါ်တွင် မူတည်လေသည်။ သင်သည် သမ္မာတရားကို လက်တွေ့လုပ်ဆောင်နိုင်ပြီး အခြားလူများကို မျှတစွာ ဆက်ဆံနိုင်လျှင် အခြားလူများနှင့် သဟဇာတဖြစ်သော ပူးပေါင်းဆောင်ရွက်မှုကို ရရှိနိုင်သည်။ လူတစ်ယောက်သည် သူ၏ တာဝန်ကို ကောင်းစွာထမ်းဆောင်နိုင်ပြီး အခြားလူများနှင့် သဟဇာတဖြစ်သော ပူးပေါင်းဆောင်ရွက်မှုကို ရရှိနိုင်ခြင်းရှိမရှိတွင် အဓိကအချက်သည် ထိုသူက သမ္မာတရားကို လက်ခံပြီး ကျိုးနွံနာခံနိုင်ခြင်း ရှိမရှိပေါ်တွင် မူတည်သည်။ လူတို့၏ အစွမ်းအစ၊ ဆုကျေးဇူး၊ ပင်ကိုစွမ်းရည်၊ အသက် စသည်တို့သည် အဓိကအရာမဟုတ်ပေ။ ထိုအရာများအားလုံးသည် အရံများဖြစ်သည်။ အရေးကြီးဆုံးအရာမှာ လူတစ်ယောက်က သမ္မာတရားကို ချစ်မချစ်၊ သမ္မာတရားကို လက်တွေ့လုပ်ဆောင်နိုင်ခြင်းရှိမရှိကို ကြည့်ရန်ဖြစ်သည်။ တရားဒေသနာတစ်ခုကို နားထောင်ပြီးနောက်တွင် သမ္မာတရားကို ချစ်ပြီး သမ္မာတရားကို လက်တွေ့လုပ်ဆောင်နိုင်သောသူများက ဤသည်မှာ မှန်ကန်သည်ကို ဝန်ခံလိမ့်မည်။ လက်တွေ့ဘဝတွင် ၎င်းတို့သည် လူများ၊ ဖြစ်ရပ်များ၊ အမှုအရာများကို ကြုံရသောအခါ ဤသမ္မာတရားများကို အကောင်အထည်ဖော်လိမ့်မည်။ ၎င်းတို့သည် သမ္မာတရားကို လက်တွေ့လုပ်ဆောင်လိမ့်မည်။ သမ္မာတရားသည် ၎င်းတို့၏ ကိုယ်ပိုင်စစ်မှန်မှု၊ ၎င်းတို့ကိုယ်တိုင်၏ ဘဝ၏ တစ်စိတ်တစ်ပိုင်းဖြစ်လာလိမ့်မည်။ ၎င်းတို့ပြုမူနေထိုင်ပြီး အမှုအရာများကို လုပ်ဆောင်သည့် စံချိန်စံညွှန်းနှင့် စည်းမျဉ်းများဖြစ်လာလိမ့်မည်။ ၎င်းတို့ အသက်ရှင်နေထိုင်ပြီး ထုတ်ဖော်သည့် အရာဖြစ်လာလိမ့်မည်။ တရားဒေသနာတစ်ခုကို နားထောင်သောအခါ သမ္မာတရားကို မချစ်သောသူများသည်လည်း ယင်းသည် မှန်ကန်သည်ဟု ဝန်ခံလိမ့်မည်။ ၎င်းတို့က အားလုံးနားလည်သည်ဟု ထင်လိမ့်မည်။ ၎င်းတို့သည် အယူဝါဒများကို ၎င်းတို့စိတ်နှလုံးတွင် မှတ်သားပြီးဖြစ်သည်။ သို့သော် တစ်စုံတစ်ခုကို လုပ်ဆောင်သောအခါတွင် ၎င်းတို့စဉ်းစားရန် အသုံးပြုသောစည်းမျဉ်းများနှင့် စံချိန်စံညွှန်းများက အဘယ်နည်း။ ၎င်းတို့သည် အမှုအရာများကို ၎င်းတို့ကိုယ်တိုင်၏ အကျိုးစီးပွားများအရ အစဉ် စဉ်းစားသည်။ သမ္မာတရားကို အသုံးပြု၍ အမှုအရာများကို မစဉ်းစားပေ။ သမ္မာတရားကို လက်တွေ့လုပ်ခြင်းဖြင့် ၎င်းတို့က ဆုံးရှုံးမှုရှိလိမ့်မည်ကို ကြောက်ရွံ့ပြီး အခြားလူများက ဝေဖန်အပြစ်တင်ပြီး အထင်သေးခံရမည်ကို၊ သိက္ခာကျမည်ကို ကြောက်ရွံ့ကြသည်။ ၎င်းတို့က အပြန်အလှန်စဉ်းစားပြီး နောက်ဆုံးတွင် “ငါ့ရဲ့ အဆင့်အတန်း၊ ဂုဏ်သတင်းနဲ့ အကျိုးစီးပွားတွေကိုပဲ ကာကွယ်မယ်။ ဒါက အဓိကပဲ။ ဒါတွေ ပြည့်စုံသွားရင် ငါကျေနပ်မယ်။ ဒါတွေ မပြည့်စုံရင် သမ္မာတရားကို လက်တွေ့လုပ်ဆောင်ဖို့ ပျော်မှာမဟုတ်ဘူး။ ပျော်စရာကောင်းတယ်လို့လည်း မြင်မှာမဟုတ်ဘူး” ဟူ၍ တွေးကြသည်။ ဤသည်မှာ သမ္မာတရားကို ချစ်သောသူဟုတ်သလော။ လုံးဝ မဟုတ်ပေ။ အချို့သောလူတို့သည် တရားဒေသနာများကို နားထောင်သောအခါ အလွန်အလေးအနက်ထားပြီး မှတ်စုပင် ရေးတတ်ကြသည်။ သော့ချက်စကားလုံး သို့မဟုတ် အရေးကြီးသော စကားစုတစ်ခုကို ကြားလိုက်တိုင်း ယင်းကို မှတ်စုစာအုပ်ထဲတွင် မှတ်တမ်းတင်ထားသော်လည်း နောက်ပိုင်းတွင် ယင်းကို အသုံးမပြုကြပေ။ အချိန်မည်မျှ ကြာသွားပါစေ တကယ့်အပြောင်းအလဲကို မမြင်ရချေ။ ဤသည်မှာ သမ္မာတရားကို ချစ်မြတ်နိုးသူတစ်ဦးကဲ့သို့ ထင်ရသလော။ သမ္မာတရားကို ချစ်သောသူများသည် ယင်းကို ၎င်းတို့နားလည်ပါက လက်တွေ့လုပ်ဆောင်နိုင်သော်လည်း သမ္မာတရားကို မချစ်သောသူများသည် သမ္မာတရားကို ၎င်းတို့ နားလည်နိုင်လျှင်ပင် ယင်းကို လက်တွေ့လုပ်ဆောင်နိုင်ခြင်း မရှိကြချေ။ တစ်စုံတစ်ယောက်သည် သမ္မာတရားကို ချစ်မြတ်နိုးခြင်းရှိမရှိဟူသည့် အကြီးမားဆုံးသော ညွှန်ပြချက်မှာ ၎င်းကို လက်တွေ့ကျင့်သုံးနိုင်ခြင်းရှိမရှိ ဟူသည်ပင်။ သမ္မာတရားကို မချစ်သောသူသည် အမှားနှင့်အမှန်ကို ခွဲခြားနိုင်သည်ဟု သင်တို့ထင်သလော။ (မခွဲခြားနိုင်ကြပေ။) အမှန်တွင် သူတို့ ခွဲခြားနိုင်သည်။ ဥပမာအားဖြင့် သူတို့သည် ယခင်က တစ်စုံတစ်ဦးကို သနားကြင်နာခဲ့သော်လည်း ထိုလူက ၎င်းတို့၏ အကျိုးစီးပွားကို အနှောင့်အယှက်ပေးလျှင် “ထိုသူသည် လွန်လွန်းသည်၊ ကျွန်ုပ် သူ့အား ယခင်က ကူညီခဲ့သည်၊ ယခု သူ ကျွန်ုပ်ကို ဤကဲ့သို့ ဆက်ဆံသည်” ဟု ပြောကြမည်ဖြစ်သည်။ သင် မြင်သလော၊ သူတို့သည် အသိစိတ်အကြောင်းကို ပြောဆိုနေကြသော်လည်း လူတစ်ဦး၏ အသိစိတ်သို့မဟုတ် အမှားအမှန်ကို တိုင်းတာရန် မည်သည့်စံနှုန်းကို အသုံးပြုကြသနည်း။ ၎င်းတို့အတွက် အသုံးဝင်သော မည်သူဖြစ်စေ၊ ထို့ပြင် သူတို့အတွက် အကျိုးရှိသော မည်သည့်စကားလုံး သို့မဟုတ် လုပ်ရပ်ဖြစ်စေ ဤအရာများသည် အပြုသဘောဆောင်ပြီး ၎င်းတို့အတွက် အကျိုးမရှိသော မည်သည့်အရာမဆို အပျက်သဘောဆောင်သည်။ ဤသည်မှာ ထိုသူတို့၏ တစ်ကိုယ်ကောင်းဆန်သော ရှုမြင်ပုံဖြစ်သည်။ ဤသို့သော လူစားမျိုးက သမ္မာတရားကို ရနိုင်မည်ဟု သင်တို့ထင်သလော။ (မရနိုင်ပါ။) အဘယ့်ကြောင့် မရနိုင်သနည်း။ (ထိုသူတို့၏ လုပ်ရပ်များသည် စည်းမျဉ်းနှင့်မညီသည့်အပြင် သမ္မာတရားနှင့်အညီ လက်တွေ့မလုပ်ဆောင်ပါ။ ယင်းအစား ၎င်းတို့သည် မိမိတို့ကိုယ်ကျိုးအတွက် လုပ်ဆောင်ပြီး အရာတိုင်းတွင် မိမိတို့အတွက် လျှို့ဝှက်ကြံစည်ကြသောကြောင့် သမ္မာတရားကို မရနိုင်ပါ။) အမှန်ပင်။ သူတို့က သမ္မာတရားကို မရနိုင်ကြပေ။ သမ္မာတရားကို မည်သို့သောလူစားမျိုးအတွက် ပြင်ဆင်ထားသောကြောင့်နည်း။ သမ္မာတရားကို ချစ်ပြီးလျှင် သမ္မာတရားအတွက် အရာအားလုံးကို စွန့်လွှတ်နိုင်သူများအတွက် ပြင်ဆင်ထားသည်။ ဤသူတို့သည် သမ္မာတရားကို ရရှိနိုင်သူများဖြစ်ကြပြီး နောက်ဆုံးတွင် သမ္မာတရားကို ပိုင်ဆိုင်ပြီး ပေးရမည့်သူများဖြစ်ကြသည်။ ယင်းမှာ သမ္မာတရားကို လက်တွေ့ကျင့်သုံးနိုင်ခြင်း၊ မိမိတစ်ကိုယ်ရေ အကျိုးစီးပွားများ သို့မဟုတ် မိမိအနှစ်သက်ဆုံးသော အရာများကိုပင် စွန့်လွှတ်ရစေကာမူ မဖြစ်ဖြစ်သည့်နည်းဖြင့် သမ္မာတရားအတိုင်း အသက်ရှင်နေထိုင်နိုင်ခြင်းနှင့် ယင်းတို့အားလုံးကို ဆက်ကပ်ပူဇော်ခြင်းကို ဆိုလိုသည်။ ဤနည်းဖြင့် သမ္မာတရားကို ရရှိနိုင်သည်။

လူတို့က မည်သည့်အရာကို တန်ဖိုးအထားဆုံးဟု သင်တို့ ထင်သနည်း။ လူ့ဘဝလော။ (ဟုတ်ပါသည်။) အမှန်မှာ လူ့ဘဝမဟုတ်ပေ။ ဘုရားသခင်အတွက် အသက်စွန့်ရန် သင့်အား တောင်းဆိုခဲ့သည်ဆိုပါစို့။ သင်စွန့်လွှတ်နိုင်မည်လော။ သင့်အား ဘုရားသခင်အတွက် မိမိကိုယ်ကို ဆက်ကပ်ပူဇော်ပြီး ချက်ချင်းသေရန် တောင်းဆိုခဲ့သည်ဆိုပါစို့၊ ယင်းကို သင်လုပ်နိုင်မည်လော။ ဤသို့လုပ်နိုင်သောသူ အချို့ရှိသည်။ ထို့ကြောင့် လူတို့အတွက် အသက်သည် အရေးကြီးဆုံးအရာ မဟုတ်၊ အမှန်တွင် အချို့သည် ဘုရားသခင်အတွက် မိမိကိုယ်ကို ဆက်ကပ်ရန်၊ သို့မဟုတ် ဘုရားသခင်အတွက် အချိန်မရွေး၊ နေရာမရွေး သူတို့အသက်ကို ပေးလှူရန် အသင့်ရှိကြသည့်အတိုင်းပင် ဖြစ်သည်။ သို့သော် အထူးသဖြင့် ၎င်းတို့၏အနာဂတ်နှင့် ကံကြမ္မာတို့နှင့်ပတ်သက်သည့် ၎င်းတို့၏ ကိုယ်ပိုင်အကျိုးစီးပွား သို့မဟုတ် ဂုဏ်သတင်းနှင့် အဆင့်အတန်းက ခြိမ်းခြောက်ခံရသည့်အခါ ထိုသူတို့သည် သမ္မာတရားကို လက်တွေ့ကျင့်သုံးပြီး သူတို့၏ ဇာတိပကတိကို ပုန်ကန်နိုင်သလော။ ဤသည်မှာ လုပ်ရအခက်ဆုံးဖြစ်၏။ ဤအခြေအနေတွင် လူတစ်ဦးအတွက် အရေးကြီးဆုံးအရာမှာ အဘယ်နည်း။ (သူတို့၏ အကျိုးစီးပွား၊ အနာဂတ်နှင့် ကံကြမ္မာဖြစ်သည်။) မှန်၏။ ယင်းသည် အသက်မဟုတ်၊ ၎င်းတို့၏ အကျိုးစီးပွား၊ အဆင့်အတန်း၊ အနာဂတ်နှင့် ကံကြမ္မာတို့ဖြစ်၏။ ဤသည်တို့မှာ လူတို့ တန်ဖိုးအထားဆုံးနှင့် အမြတ်နိုးဆုံးအရာများ ဖြစ်သည်။ ဘုရားသခင်အတွက် မိမိ၏အသက်ကို ပေးလှူနိုင်သူတစ်ဦးသည် သမ္မာတရားကို ချစ်မြတ်နိုးပြီး သမ္မာတရားကို လက်တွေ့လုပ်ဆောင်သူဟူ၍ မလွဲမသွေ ဖြစ်ချင်းမျိုး မဟုတ်ပေ။ ဘုရားသခင်အတွက် အသက်စွန့်နိုင်ခြင်းသည် ဆောင်ပုဒ်တစ်ခုသာ ဖြစ်နိုင်လိမ့်မည်။ သင်သည် မိမိအသက်ကို ဘုရားသခင်ထံ ဆက်ကပ်ပူဇော်နိုင်သည်ဟု ပြောသော်လည်း သင်သည် အဆင့်အတန်း၏ အကျိုးကျေးဇူးများကို စွန့်လွှတ်နိုင်သလော။ မာနကိုရော လက်လွှတ်နိုင်သလော။ မည်သည့်အရာကို စွန့်လွှတ်ဖို့ ပိုလွယ်သနည်း။ (အသက်ကိုစွန့်လွှတ်ဖို့ ပိုလွယ်သည်။) မှန်၏။ လူအချို့သည် ရွေးချယ်စရာ ရင်ဆိုင်ရသောအခါတွင် မိမိတို့၏ ကိုယ်ပိုင်အသက်ကို စတေးနိုင်သော်လည်း အဆင့်အတန်း၏ အကျိုးကျေးဇူးများကို စွန့်လွှတ်နိုင်ခြင်း သို့မဟုတ် မိမိတို့၏ မှားယွင်းသော လမ်းကြောင်းကို စွန့်လွှတ်နိုင်ခြင်း မရှိကြပေ။ သင်သည် လမ်းနှစ်လမ်းအနက် ရွေးရမည်ဆိုပါစို့။ တစ်လမ်းမှာ ရိုးသားသူတစ်ဦးဖြစ်ဖို့ ရွေးချယ်ခြင်း၊ အမှန်တရားပြောခြင်းနှင့် သင့်စိတ်နှလုံးထဲ ရှိသည့်အရာကို ပြောခြင်း၊ အခြားသူများနှင့် သင့်စိတ်ထဲရှိသည့်အရာကို ဖွင့်ပြောခြင်း၊ သို့မဟုတ် သင်၏အမှားများကို ဝန်ခံခြင်းနှင့် အမှန်တရားများကို အရှိအတိုင်းပြောခြင်း၊ အခြားသူများကို သင်၏ဖောက်ပြန်ပျက်စီးသော အကျည်းတန်မှုကို ပြခြင်းနှင့် သင့်ကိုယ်သင် အရှက်ရစေခြင်းလမ်းဖြစ်သည်။ အခြားတစ်ခုမှာ ဘုရားသခင်အတွက် သင့်အသက်ကို အာဇာနည်အဖြစ်ပေးခြင်းနှင့် သင်သေဆုံးသည့်အချိန်တွင် ကောင်းကင်နိုင်ငံတော်သို့ ဝင်ရောက်ခြင်းလမ်းဖြစ်သည်။ သင် အဘယ်လမ်းကို ရွေးသနည်း။ အချို့က “ကျွန်ုပ်သည် ဘုရားသခင်အတွက် ကျွန်ုပ်၏အသက်ကိုစွန့်ဖို့ ရွေးချယ်သည်။ ကိုယ်တော့်အတွက် ကျွန်ုပ်သေဖို့ လိုလားသည်။ သေပြီးနောက်တွင် ကျွန်ုပ်၏ ဆုလာဘ်ကို ကျွန်ုပ်ရရှိပြီး ကောင်းကင်နိုင်ငံတော်ထဲသို့ ဝင်ရောက်လိမ့်မည်” ဟု ပြောကောင်းပြောနိုင်သည်။ ဘုရားသခင်အတွက် မိမိ၏အသက်ကို ချခင်းပေးခြင်းသည် စိတ်ပိုင်းဖြတ်ချက် ရှိသူများအားဖြင့် တစ်ခုတည်းသော အားမာန်ပါသော တွန်းအားတစ်ခုဖြင့် ဖြစ်မြောက်စေနိုင်သည်။ သို့ရာတွင် သမ္မာတရားကို လက်တွေ့လုပ်ဆောင်ခြင်းနှင့် ရိုးသားသော လူတစ်ဦးဖြစ်ခြင်းက ထိုသို့သောတွန်းအားတစ်ခုဖြင့် ဖြစ်မြောက်စေနိုင်သလော။ တွန်းအားနှစ်ခုဖြင့်ပင် မလုပ်ဆောင်နိုင်ပေ။ တစ်စုံတစ်ခုကို လုပ်ဆောင်သောအခါ သင်သည် စိတ်ဆန္ဒရှိပါက သင်သည် တွန်းအားတစ်ခုတည်းဖြင့် ကောင်းစွာ လုပ်ဆောင်နိုင်သော်လည်း မုသားမပါဘဲ အမှန်တရားကို ပြောခြင်း ဖြစ်ရပ်တစ်ခုတည်းက အပြီးအပိုင် ရိုးသားသောလူတစ်ဦး မဖြစ်စေပေ။ ရိုးသားသူတစ်ဦး ဖြစ်ခြင်းသည် စိတ်သဘောထားဆိုင်ရာ ပြောင်းလဲမှုပါဝင်ပြီး ယင်းက အတွေ့အကြုံ ဆယ်နှစ်၊ သို့မဟုတ် အနှစ်နှစ်ဆယ် လိုအပ်သည်။ ရိုးသားသောသူတစ်ဦးဖြစ်ခြင်း၏ စံနှုန်းကို အခြေခံအားဖြင့် မရောက်ရှိနိုင်မီ သင်၏လှည့်စားတတ်သော စိတ်သဘောထား ဖြစ်သည့် မုသားများနှင့် လိမ်လည်လှည့်စားခြင်းများကို ဖယ်ရှားပစ်ရမည်။ ဤသည်မှာ လူတိုင်းအတွက် ခက်ခဲသည် မဟုတ်လော။ ယင်းက အလွန်ကြီးမားသော စိန်ခေါ်မှုတစ်ရပ် ဖြစ်သည်။ ဘုရားသခင်သည် ယခုအခါတွင် လူတစ်စုကို စုံလင်စေပြီး ရရှိလိုပြီး သမ္မာတရားကို လိုက်စားသူအားလုံးသည် တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးမှုတို့ကို လက်ခံရမည်ဖြစ်ကာ ယင်း၏ ရည်ရွယ်ချက်မှာ ၎င်းတို့၏ လှည့်စားတတ်သော စိတ်သဘောထားများကို ဖြေရှင်းဖို့နှင့် ၎င်းတို့ကို ရိုးသားသောလူများဖြစ်စေဖို့၊ ဘုရားသခင်ကို ကျိုးနွံနာခံသည့်လူများ ဖြစ်စေဖို့ဖြစ်သည်။ ဤသည်မှာ တစ်ချက်တည်းသောတွန်းအားဖြင့် စွမ်းဆောင်ရရှိနိုင်သည့် အရာတစ်ခု မဟုတ်ပေ။ ယင်းက စစ်မှန်သော ယုံကြည်ခြင်း လိုအပ်ပြီး ယင်းကို မရရှိနိုင်မီတွင် အကြင်သူသည် စမ်းသပ်မှုများစွာနှင့် စစ်ဆေးမှုများစွာကို ခံစားရမည် ဖြစ်သည်။ ဘုရားသခင်က သင့်အား ရိုးသားသောသူတစ်ဦးဖြစ်ဖို့နှင့် အမှန်တရားကို ပြောရန် ယခုတောင်းဆိုလျှင် အမှန်တရားများ၊ သင်၏ အနာဂတ်နှင့် ကံကြမ္မာ၊ သင့်အတွက် အကျိုးဖြစ်ကောင်းဖြစ်မည်မဟုတ်သော အကျိုးဆက်များပါဝင်သော အရာတစ်ခုခုကို ပြောရမည်ဖြစ်ကာ၊ အခြားလူတို့က သင့်ကို အထင်မကြီးတော့လျှင်၊ သင်၏ ဂုဏ်သတင်း ပျက်စီးပြီဟု ခံစားရလျှင် ထိုသို့သော အခြေအနေမျိုးတွင် သင်သည် ပွင့်လင်းပြီး အမှန်ကိုပြောနိုင်သလော။ သင်သည် ရိုးသားနိုင်သေးသလော။ ဤသည်မှာ လုပ်ဆောင်ရန် အခက်ခဲဆုံးအရာဖြစ်သည်။ သင်၏ အသက်ကို စွန့်လွှတ်ခြင်းထက် များစွာပို၍ ခက်ခဲသည်။ သင်က “ကျွန်ုပ်အား အမှန်တရားကို ပြောစေခြင်းက အလုပ်ဖြစ်မည် မဟုတ်ပေ။ အမှန်တရားကိုပြောခြင်းထက် ဘုရားအတွက် အသေသာခံလိုက်မည်။ ကျွန်ုပ်သည် ရိုးသားသောလူတစ်ဦး လုံးဝ မဖြစ်လိုပါ။ လူတိုင်းအား ကျွန်ုပ်ကို အထင်သေးပြီး ကျွန်ုပ်သည် သာမန်လူတစ်ယောက်ဖြစ်သည်ဟု တွေးထင်ခွင့် ပေးမည့်အစား သေသာ သေလိုက်မည်” ဟု ဆိုကောင်းဆိုနိုင်သည်။ ဤအရာက လူတို့ အမြတ်နိုးဆုံးအရာကို ပြသလော။ လူတို့ အမြတ်နိုးဆုံးအရာမှာ ၎င်းတို့၏ အဆင့်အတန်းနှင့် ဂုဏ်သတင်းဖြစ်သည်။ ၎င်းတို့၏ ဆိုးယုတ်သော စိတ်သဘောထားများအားဖြင့် ထိန်းချုပ်ခြင်းခံရသည့် အရာများဖြစ်သည်။ အသက်က ဒုတိယသာဖြစ်သည်။ အခြေအနေက တွန်းအားပေးလာလျှင် ၎င်းတို့သည် မိမိတို့၏ အသက်ကို ပေးဖို့ အားအင်အကုန်ထုတ်မည် ဖြစ်သော်လည်း အဆင့်အတန်းနှင့် ဂုဏ်သတင်းကို စွန့်လွှတ်ရန် မလွယ်ကူပေ။ ဘုရားသခင်ကို ယုံကြည်သည့်လူများအတွက်မူ မိမိတို့၏ အသက်ကို ပေးခြင်းသည် အဆုံးစွန် အရေးမပါသောကြောင့် ဖြစ်သည်။ လူများကို သမ္မာတရားကို လက်ခံဖို့၊ သူတို့၏စိတ်နှလုံးတွင်ရှိသော မည်သည့်အရာကိုမဆို ပြောဆိုပြီး ပွင့်လင်းကာ လူတိုင်းအား ဖော်ထုတ်ပြသသော အမှန်တကယ် ရိုးသားသည့် လူများဖြစ်ဖို့ ဘုရားသခင်က တောင်းဆိုသည်။ ဤသည်မှာ လုပ်ဆောင်ရန် လွယ်ကူသလော။ (မလွယ်ကူပါ။) အမှန်မှာမူ ဘုရားသခင်က သင့်ကို သင်၏အသက်ကို စွန့်လွှတ်ရန် မခိုင်းစေပေ။ သင်၏အသက်ကို ဘုရားသခင်က ပေးထားသည် မဟုတ်လော။ သင်၏အသက်သည် ဘုရားသခင်အတွက် အဘယ်အသုံးကျမည်နည်း။ ယင်းကို ဘုရားသခင်က အလိုမရှိပေ။ ဘုရားသခင်သည် သင့်အား ရိုးသားစွာ စကားပြောဆိုစေလိုသည်။ သင်သည် မည်သူဖြစ်ပြီး သင့်စိတ်နှလုံးတွင် မည်သည့်အရာ စဉ်းစားသည်ကို ပြောဆိုစေလိုသည်။ ဤအရာများကို သင်ပြောနိုင်သလော။ ဤတွင် လုပ်ဆောင်ရမည့်အရာသည် ခက်ခဲလာသည်။ သင်က “ကျွန်ုပ်အား ကြိုးစားလုပ်ကိုင်စေပါ။ ကျွန်ုပ်တွင် လုပ်ဆောင်ရန် အားအင်ရှိပါမည်။ ကျွန်ုပ် ပိုင်ဆိုင်သည့် ပစ္စည်းဥစ္စာများ အားလုံးကို စွန့်လွှတ်စေပါ၊ ကျွန်ုပ်စွန့်လွှတ်နိုင်သည်။ ကျွန်ုပ်သည် ကျွန်ုပ်၏ မိဘနှင့် သားသမီး၊ ကျွန်ုပ်၏ အိမ်ထောင်နှင့် အသက်မွေးအလုပ်တို့ကို လွယ်ကူစွာ စွန့်ခွာပါမည်။ သို့သော် ကျွန်ုပ်၏ စိတ်နှလုံးတွင် ရှိသောအရာကို ပြောခြင်း၊ ရိုးသားစွာ ပြောဆိုခြင်းတို့မှာ ကျွန်ုပ်မလုပ်နိုင်သော အရာဖြစ်သည်” ဟု ပြောဆိုနိုင်သည်။ ယင်းကို သင် မလုပ်ဆောင်နိုင်သည့် အကြောင်းရင်းမှာ အဘယ်နည်း။ သင်လုပ်ဆောင်သည်နှင့် တစ်ပြိုင်နက် သင်နှင့်သိသော၊ သို့မဟုတ် ရင်းနှီးသော မည်သူမဆိုသည် သင့်အပေါ် ထင်မြင်ပုံ ကွဲပြားသွားမည် ဖြစ်သောကြောင့်ဖြစ်သည်။ ၎င်းတို့သည် သင့်ကို အထင်ကြီးတော့မည် မဟုတ်ပေ။ သင်သည် ဂုဏ်သိက္ခာ ဆုံးရှုံးသွားမည်ဖြစ်ပြီး လုံးလုံး အရှက်ကွဲပြီးဖြစ်ပေလိမ့်မည်။ သင်၏ သမာဓိနှင့် သိက္ခာသည်လည်း ရှိလိမ့်မည်မဟုတ်တော့ချေ။ အခြားလူတို့၏ စိတ်နှလုံးတွင်ရှိသော သင်၏ မြင့်မားသော ဂုဏ်အဆင့်အတန်းနှင့် သိက္ခာတို့သည် တည်ရှိတော့မည်မဟုတ်ပေ။ ဤအကြောင်းကြောင့် ဤသို့သော အခြေအနေမျိုးတွင် မည်သို့ပင်ဖြစ်စေ သင် အမှန်တရားကို ပြောလိမ့်မည်မဟုတ်ပေ။ ဤအရာကို လူတို့ ကြုံရသောအခါ ၎င်းတို့၏ စိတ်နှလုံးတွင် တိုက်ပွဲတစ်ခုဖြစ်သည်။ ထိုတိုက်ပွဲ ပြီးဆုံးသောအခါ အချို့သည် နောက်ဆုံးတွင် မိမိတို့၏ အခက်အခဲများကို ကျော်လွှားနိုင်ခဲ့ကြသော်လည်း အခြားသူများမှာမူ ယနေ့ထိတိုင် ၎င်းတို့၏ စာတန်ဆန်သော စိတ်သဘောထားများ၏ ချည်နှောင်မှုနှင့် ကန့်သတ်မှုများကို ရုန်းမထွက်နိုင်ဘဲ မိမိတို့၏ ကိုယ်ပိုင် အဆင့်အတန်း၊ မာန၊ ဝင့်ဝါမှုအပြင် ဂုဏ်သိက္ခာဟုခေါ်သော အရာတို့၏ ချုပ်ကိုင်မှုအောက်တွင် ရှိနေဆဲဖြစ်ကြ၏။ ဤသည်မှာ အခက်အခဲတစ်ခုဖြစ်သည် မဟုတ်လော။ ရိုးသားစွာပြောဆိုပြီး အမှန်တရားကို ပြောခြင်းသက်သက်သည် ကြီးကျယ်သော ကိစ္စတစ်ခုခု မဟုတ်၊ သို့တိုင် သတ္တိရှိသော သူရဲကောင်းများစွာ၊ ဘုရားသခင်အတွက် မိမိတို့ကိုယ်ကို ဆက်ကပ်၊ မိမိတို့ကိုယ်ကို အသုံးခံပြီး သူတို့၏အသက်တာကို အသုံးခံဖို့ ကတိသစ္စာပြုထားကြသူ များစွာရှိသည့်အပြင် ဘုရားသခင်အား ကြီးကျယ်ခမ်းနားသော အရာများကို ဆိုခဲ့ဖူးသောသူများကလည်း တကယ်လုပ်ဖို့ မဖြစ်နိုင်မှန်း တွေ့ရှိကြသည်။ ဤအရာအားဖြင့် ငါ မည်သည့်အရာကို ဆိုလိုသနည်း။ လူတို့သည် ၎င်းတို့၏တာဝန်ကို ကောင်းမွန်စွာ ဖြည့်ဆည်းရန် ဘုရားသခင် တောင်းဆိုသောအခါ လုပ်ငန်းတချို့တလေကို ပြီးမြောက်ရန် သို့မဟုတ် ကြီးကျယ်သော ကြိုးပမ်းမှုများကို ဆောင်ရွက်အောင်မြင်ရန်၊ သို့တည်းမဟုတ် ကြီးမားသစ်လွင်သော စွမ်းဆောင်မှုတစ်ခုခုကို စွမ်းဆောင်ရရှိရန် တောင်းဆိုခြင်းမရှိပေ။ ဘုရားသခင် အလိုရှိသောအရာမှာ လူတို့အနေဖြင့် လက်တွေ့ကျသော နည်းလမ်းဖြင့် သူတို့တတ်နိုင်သမျှကို လုပ်ဆောင်နိုင်ပြီး သူ၏ နှုတ်ကပတ်တော်များအတိုင်း အသက်ရှင်နိုင်ရန် ဖြစ်သည်။ ဘုရားသခင်သည် သင့်အား ကြီးမြတ်ရန် သို့မဟုတ် မွန်မြတ်ရန်၊ သို့မဟုတ် ထူးဆန်းသောတန်ခိုးများ ပြုစေရန် မလိုအပ်သည့်အပြင် သင့်တွင် ကျေနပ်စရာကောင်းသော အံ့သြဖွယ်ရာများကို မြင်လိုခြင်းမရှိပေ။ သူသည် ထိုသို့သောအရာများကို မလိုအပ်ချေ။ ဘုရားသခင် လိုအပ်သမျှမှာ သင်သည် သူ၏နှုတ်ကပတ်တော်များအတိုင်း လက်တွေ့ကျသောပုံစံဖြင့် လက်တွေ့လုပ်ဆောင်ရန်သာ ဖြစ်သည်။ သင်သည် ဘုရားသခင်၏ နှုတ်ကပတ်တော်များကို နားလည်ပြီးနောက် ယင်းတို့အတိုင်း ပြုမူပြီး လုပ်ဆောင်လော့၊ သို့မဟုတ် သင်သည် ဘုရားသခင်၏ နှုတ်ကပတ်တော်များကို ကြားနာပြီးနောက် ယင်းတို့ကို ကောင်းစွာ မှတ်သားထားလော့၊ ပြီးလျှင် လက်တွေ့လုပ်ဆောင်ရန် အချိန်ကျသောအခါ ဘုရားသခင်၏ နှုတ်ကပတ်တော်များအတိုင်း လုပ်ဆောင်လော့။ ယင်းတို့ကို သင်၏အသက်၊ သင်၏ လက်တွေ့ကျမှုများနှင့် သင်အသက်ရှင်နေထိုင်နေသော အရာများ ဖြစ်စေလော့။ သို့ဖြစ်၍ ဘုရားသခင် ကျေနပ်လိမ့်မည်။ သင်သည် ကြီးမြတ်ခြင်း၊ မြင့်မြတ်ခြင်းနှင့် အဆင့်အတန်းကို အမြဲ လိုက်စားသည်၊ သင်သည် အခြားသူများထက် သာလွန်ခြင်းကို အစဉ်သဖြင့် လိုက်စား၏။ ဤသည်ကိုမြင်သောအခါ ဘုရားသခင်သည် မည်သို့ခံစားရသနည်း။ သူသည် ယင်းကို ရွံရှာ၍ သင်နှင့် ခပ်ခွာခွာနေလိမ့်မည်။ သင်သည် ကြီးမြတ်ခြင်းနှင့် မြင့်မြတ်ခြင်းကို လိုက်စားလေလေ၊ လူအများထက် သာလွန်ရန်၊ လူအုပ်ထဲမှ ထိုးထွက်ရန်၊ ထူးခြားကောင်းမွန်ရန်နှင့် ထူးချွန်ထက်မြက်ရန် ကြိုးပမ်းလေလေ၊ ဘုရားသခင်သည် သင့်အပေါ် အလွန်အမင်း မနှစ်မြို့ခြင်း ဖြစ်လေလေ ဖြစ်သည်။ သင်သည် မိမိကိုယ်ကို ဆင်ခြင်သုံးသပ်ခြင်းမပြုဘဲ နောင်တမရပါက ဘုရားသခင်သည် သင့်ကို စက်ဆုပ်ရွံရှာပြီး ငြင်းပယ်လိမ့်မည်။ သင်သည် ဘုရားသခင် အလွန်အမင်း မနှစ်မြို့သောသူ လုံးဝ မဖြစ်ရပေ။ သင်သည် ဘုရားသခင် ချစ်သောသူတစ်ဦး ဖြစ်ရမည်။ သို့ဆိုလျှင် သင်သည် ဘုရားသခင် ချစ်သောသူတစ်ဦး မည်သို့ ဖြစ်လာနိုင်မည်နည်း။ သမ္မာတရားကို နာခံမှုရှိစွာ လက်ခံလော့၊ ဖန်ဆင်းခံတစ်ဦးအနေဖြင့် သင်၏ သင့်လျော်သောနေရာကို ယူလော့၊ ဘုရားသခင်၏ နှုတ်ကပတ်တော်များကို အခြေခံ၍ အသိတရားရှိရှိ လက်တွေ့ကျသော စိတ်နေစိတ်ထားဖြင့် ပြုမူကျင့်ကြံလော့၊ သင်၏ တာဝန်ကို ကောင်းမွန်စွာ ထမ်းဆောင်လော့၊ ရိုးသားသောသူတစ်ဦး ဖြစ်လော့၊ လူသားပုံသဏ္ဌာန်အတိုင်း အသက်ရှင်နေထိုင်လော့။ ဤသည်မှာ လုံလောက်ပြီး ဤအရာက ဘုရားသခင်ကို စိတ်ကျေနပ်စေလိမ့်မည်။ လူတို့သည် ရည်မှန်းချက်များကိုဖြစ်စေ၊ စိတ်ကူးယဉ်အိပ်မက်များကိုဖြစ်စေ လုံးဝ မထားသိုရ။ ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းကို မလိုက်စားရ သို့မဟုတ် လူအများထက် သာလွန်ရန်လည်း မကြိုးစားရပေ။ ထိုထက်မက ၎င်းတို့သည် မဟာလူသားတစ်ဦး သို့မဟုတ် ထင်ရှားသောပုဂ္ဂိုလ်တစ်ဦး ဖြစ်ရန်၊ လူအများထက် သာလွန်သောသူ ဖြစ်ရန်နှင့် အခြားသူများက ၎င်းတို့ကို ပုဂ္ဂိုလ်ရေးကိုးကွယ်စေရန် မလိုက်စားရပေ။ ဤသည်မှာ ဖောက်ပြန်ပျက်စီးသော လူသားများ တောင့်တသည့်အရာဖြစ်ပြီး ယင်းမှာ စာတန်၏ လမ်းကြောင်း ဖြစ်သည်။ ဘုရားသခင်သည် ထိုသို့သောလူများကို မကယ်တင်ပေ။ လူတို့သည် ကျော်ကြားမှု၊ အကျိုးအမြတ်နှင့် အဆင့်အတန်းကို မရပ်မနား လိုက်စားပြီး နောင်တရရန် ခေါင်းမာစွာ ငြင်းပယ်ပါက ၎င်းတို့သည် ကယ်တင်၍မရနိုင်ဘဲ ၎င်းတို့အတွက် အဆုံးသတ်တစ်ခုတည်းသာ ရှိသည်။ ယင်းမှာ ဖယ်ရှားရှင်းလင်းခြင်း ဖြစ်သည်။ ယနေ့ သင်တို့သည် အလျင်အမြန် နောင်တရပါက အချိန်ရှိပါသေးသည်။ သို့သော် ဘုရားသခင်က သူ၏အမှုကို ပြီးမြောက်သည့်နေ့ ရောက်လာသောအခါ ဘေးဒုက္ခများ ပို၍ကြီးမားလာပြီးနောက် သင်သည် အခွင့်အလမ်းရှိတော့မည် မဟုတ်ချေ။ ထိုအချိန်ရောက်သောအခါ ကျော်ကြားမှု၊ အမြတ်အစွန်းနှင့် အဆင့်အတန်းကို လိုက်စားသည့်တိုင် နောင်တရရန် ဇွတ်အတင်း ငြင်းဆန်သူများသည် ဖယ်ရှားရှင်းလင်းခြင်းခံရလိမ့်မည်။ ဘုရားသခင်၏အလုပ်က ကယ်တင်သော လူအမျိုးအစားနှင့် သူ၏ကယ်တင်ခြင်း၏ အဓိပ္ပာယ်ကို သင်တို့ ရှင်းရှင်းလင်းလင်း သိရမည်။ ဘုရားသခင်သည် လူတို့ကို သူ၏ရှေ့မှောက် ရောက်လာရန်၊ သူ၏ နှုတ်ကပတ်တော်များကို နားထောင်ရန်၊ သမ္မာတရားကို လက်ခံရန်၊ သူတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားပြီး ဘုရားသခင် ပြောဆိုပြီး မိန့်မှာသည့်အတိုင်း လက်တွေ့လုပ်ဆောင်ရန် တောင်းဆိုသည်။ ဤသည်မှာ ၎င်းတို့၏ အယူအဆများ၊ စိတ်ကူးများ၊ စာတန်ဆန်သော အတွေးအခေါ်များနှင့် ဆန့်ကျင်သော၊ သို့မဟုတ် လူသား၏ “ပျော်ရွှင်မှု” အား လိုက်စားခြင်းကို ဆိုလိုသည်။ ဘုရားသခင်၏ နှုတ်ကပတ်တော်များကို နားမထောင်ဘဲ သို့မဟုတ် သမ္မာတရားကို လက်မခံဘဲ စာတန်၏ အတွေးအခေါ်များနှင့် စာတန်ဆန်သော စိတ်သဘောထားဖြင့် နောင်တမရဘဲ အသက်ရှင်နေသေးသောသူ မည်သူဖြစ်စေ ထိုလူစားမျိုးကို ဘုရားသခင်က မကယ်တင်နိုင်ပါ။ သင်သည် ဘုရားသခင်နောက် လိုက်သော်လည်း ဤသည်မှာ ဘုရားသခင်က သင့်ကို ရွေးချယ်ခဲ့ခြင်းကြောင့်ပင် ဖြစ်သည်မှာ ပြောစရာမလိုချေ။ သို့သော် သင့်ကို ဘုရားသခင်က ရွေးချယ်သည့် အဓိပ္ပာယ်ကား အဘယ်နည်း။ ယင်းမှာ ဘုရားသခင်ကို ယုံကြည်သူ၊ အမှန်တကယ် ဘုရားသခင်နောက် လိုက်သူ၊ ဘုရားသခင်အတွက် အရာရာကို စွန့်လွှတ်နိုင်သူနှင့် ဘုရားသခင်၏လမ်းခရီးကို လိုက်နိုင်သူတစ်ဦးအဖြစ်သို့လည်းကောင်း၊ စာတန်နောက် မလိုက်ဘဲ၊ သို့မဟုတ် ၎င်း၏အာဏာအောက်တွင် အသက်မရှင်တော့ဘဲ သူတို့၏ စာတန်ဆန်သော စိတ်သဘောထားကို ဖယ်ရှားထားခဲ့သူအဖြစ်သို့လည်းကောင်း သင့်အား ပြောင်းလဲရန်ဖြစ်သည်။ အကယ်၍ သင်သည် ဘုရားသခင်နောက်လိုက်ကာ သူ၏အိမ်တော်၌ မိမိ၏တာဝန်ကို ထမ်းဆောင်သည့်တိုင် အရာရာနှင့်စပ်လျဥ်း၍ သမ္မာတရားကို ချိုးဖောက်ပြီး သူ၏နှုတ်ကပတ်တော်များအတိုင်း လက်တွေ့လုပ်ဆောင်ခြင်း သို့မဟုတ် တွေ့ကြုံခံစားခြင်းမရှိ၊ သူ့ကိုပင် ဆန့်ကျင်ခြင်းရှိမည်ဆိုလျှင်၊ သင်သည် ဘုရားသခင်၏ လက်ခံမှု ရရှိနိုင်သလော။ လုံးဝမရရှိနိုင်ချေ။ ဤအရာအားဖြင့် ငါဘာကိုဆိုလိုသနည်း။ တာဝန်ထမ်းဆောင်ခြင်းက အမှန်တွင် မခက်သည်သာမက သစ္စာစောင့်သိစွာနှင့် စံနှုန်းပြည့်မီစွာဖြင့် ထိုသို့လုပ်ဖို့လည်း မခက်ချေ။ သင်သည် အသက်စတေးရန်ဖြစ်စေ၊ အထူးဖြစ်သည့်အရာတစ်ခုတလေကိုဖြစ်စေ၊ ခက်ခဲသည့်အရာ တစ်ခုတလေကိုဖြစ်စေ ပြုလုပ်ရန် မလိုအပ်၊ ဘုရားသခင်၏ နှုတ်ကပတ်တော်များနှင့် လမ်းညွှန်ချက်များကို ရိုးသားစွာနှင့် စွဲစွဲမြဲမြဲ လိုက်နာရုံသာဖြစ်ကာ သင့်ကိုယ်ပိုင် အကြံဉာဏ်များကို ထည့်သွင်းခြင်း သို့မဟုတ် သင့်ကိုယ်ပိုင်လုပ်ငန်းကို မစီမံဘဲ သမ္မာတရားလိုက်စားသော လမ်းကြောင်းကို လျှောက်လှမ်းခြင်းသာ လိုအပ်သည်။ လူတို့သည် ဤအရာကို ပြုလုပ်နိုင်လျှင် သူတို့တွင် အခြေခံအားဖြင့် လူသားအသွင်သဏ္ဌာန် ရှိမည်ဖြစ်သည်။ သူတို့သည် ဘုရားသခင်ကို စစ်မှန်သော ကျိုးနွံနာခံမှုရှိပြီး ရိုးသားသောလူတစ်ဦး ဖြစ်လာသောအခါ စစ်မှန်သောလူသား၏ ပုံသဏ္ဌာန်ကို ပိုင်ဆိုင်ကြလိမ့်မည်။

၂၀၁၉ ခုနှစ်၊ ဇွန်လ ၂၅ ရက်


မိမိ၏တာဝန်ကို ကောင်းစွာထမ်းဆောင်ဖို့ရာ အကြင်သူသည် အသိစိတ်နှင့် ဆင်ခြင်တုံတရားတို့ အနည်းဆုံး ပိုင်ဆိုင်ရမည်

လူများစွာတို့သည် တစ်နှစ် သို့မဟုတ် နှစ်နှစ်မျှသာဖြစ်စေ၊ သုံးနှစ်မှ ငါးနှစ်မျှသာဖြစ်စေ တာဝန်များကို ထမ်းဆောင်ပြီးနောက်တွင် ဖယ်ရှားရှင်းလင်းခြင်းကို ခံကြရသည်။ ဤအရာ၏ အဓိကအကြောင်းရင်းမှာ အဘယ်နည်း။ ယင်းမှာ ထိုလူများတွင် အရင်းခံအားဖြင့် အသိစိတ် သို့မဟုတ် ဆင်ခြင်တုံတရားကို မပိုင်ဆိုင်ကြသည့်အပြင် လူ့သဘာဝ ကင်းမဲ့သောကြောင့်ဖြစ်သည်ဟု ဆိုနိုင်သည်။ ၎င်းတို့သည် သမ္မာတရားကို လက်မခံကြရုံသာမက အနှောင့်အယှက်နှင့် အဖျက်အမှောင့်များကိုလည်း ဖြစ်စေကြသည်။ ထို့အပြင် ၎င်းတို့၏တာဝန်များကို ထမ်းဆောင်နေစဉ်တွင် အစဉ်သဖြင့် ဝတ်ကျေတမ်းကျေလုပ်ကြသည်။ ၎င်းတို့နှင့် သမ္မာတရားအကြောင်း မည်မျှမိတ်သဟာယဖွဲ့ပါစေ ၎င်းတို့သည် မည်သည့်အခါမျှ နားမထောင်ကြသည့်အပြင် ပြုပြင်ခြင်းခံရသည့်အခါတွင် ၎င်းတို့သည် အလျှော့ပေးခြင်း မရှိဘဲ အာခံကြသည်။ နောက်ဆုံးတွင်မူ ၎င်းတို့ကို ရှင်းထုတ်၍ ဖယ်ရှားရှင်းလင်းရုံမှတစ်ပါး အခြားရွေးချယ်စရာမရှိပေ။ ဤအရာက မည်သည့်ပြဿနာကို ဖော်ပြသနည်း။ တာဝန်များကို ထမ်းဆောင်ဖို့အတွက် လူများသည် အနည်းဆုံး အသိစိတ်နှင့် ဆင်ခြင်တုံတရားကို ပိုင်ဆိုင်ရမည်။ ဤအရာတို့ မရှိဘဲ ခိုင်မာစွာ ရပ်တည်နေနိုင်ဖို့ ၎င်းတို့အတွက် ခဲယဉ်းလိမ့်မည်။ အသိစိတ်နှင့် ဆင်ခြင်တုံတရား မရှိသောသူအားလုံးတွင် လူ့သဘာဝ မရှိကြသကဲ့သို့ သမ္မာတရားကို လက်မခံနိုင်ကြချေ။ ထို့ကြောင့် ဘုရားသခင်က ၎င်းတို့ကို မကယ်တင်နိုင်ပေ။ ထို့အပြင် ၎င်းတို့သည် အလုပ်လုပ်ပေးလျှင်ပင် စံနှုန်းပြည့်မီအောင် လုပ်ဆောင်လိမ့်မည် မဟုတ်ချေ။ ဤသည်မှာ သင် ရှင်းလင်းပြတ်သားစွာ မြင်ရမည့် ပြဿနာတစ်ခုဖြစ်သည်။ အနာဂတ်တွင် အသိစိတ် သို့မဟုတ် ဆင်ခြင်တုံတရား မရှိသည့်လူများ၊ ဆိုလိုသည်မှာ လူ့သဘာဝမရှိသောလူများကို သင်ကြုံတွေ့ရသောအခါ သင်သည် ၎င်းတို့ကို တတ်နိုင်သမျှ အမြန်ဆုံး ရှင်းထုတ်ပစ်ရမည်။

လူအချို့သည် မိမိတို့၏ တာဝန်ကို ထမ်းဆောင်သည့်အခါ မည်သည့်တာဝန်ကိုမျှ ခံယူမှုမရှိပေ။ အစဉ်သဖြင့် ဝတ်ကျေတမ်းကျေဖြစ်ကြသည်။ ၎င်းတို့က ပြဿနာကို မြင်နိုင်သော်လည်း ဖြေရှင်းချက်ရှာရန် မလိုလားကြသကဲ့သို့ လူများကို စော်ကားမိမည်ကို စိုးကြသည်။ ထို့ကြောင့် အမှုအရာများကို အလျင်စလိုသာ ပြုလုပ်ပြီး ရလဒ်အနေဖြင့် အလုပ်ကို ပြန်လုပ်ရသည်။ ဤတာဝန်ကို သင်ထမ်းဆောင်နေသည့်အတွက်၊ ထိုအရာအတွက် သင်တာဝန်ယူသင့်သည်။ အဘယ်ကြောင့် အလေးအနက်မထားသနည်း။ အဘယ်ကြောင့် ဝတ်ကျေတမ်းကျေ ဖြစ်သနည်း။ သင်၏ တာဝန်ကို ဤနည်းဖြင့်ထမ်းဆောင်သောအခါ သင်၏ တာဝန်များတွင် ပေါ့လျော့သလော။ အဓိကတာဝန်ကို မည်သူက ခံယူသည်ဖြစ်စေ အခြားလူတိုင်းက အမှုအရာများကို စောင့်ကြည့်ရန် တာဝန်ရှိသည်။ လူတိုင်းက ဤဝန်ထုပ်ဝန်ပိုးနှင့် တာဝန်သိစိတ်ရှိရမည်။ သို့သော် သင်တို့အထဲမှ မည်သူကမျှ အရေးမထားပေ။ အမှန်တကယ်ပင် ဝတ်ကျေတမ်းကျေ ဖြစ်ကြသည်။ သစ္စာစောင့်သိခြင်းမရှိပေ။ သင်တို့သည် သင်တို့တာဝန်များတွင် ပေါ့လျော့သည်။ သင်တို့သည် ပြဿနာကို မမြင်နိုင်ခြင်းမဟုတ်ဘဲ တာဝန်ခံဖို့ မလိုလားခြင်းဖြစ်သကဲ့သို့ ပြဿနာကို မြင်သောအခါ ဤကိစ္စကို မည်သို့မျှ အရေးမစိုက်လိုခြင်းဖြစ်သည်။ “ကောင်းနေပြီ” ဟူ၍ သင်က ထားလိုက်တော့သည်။ ဤသို့ ဝတ်ကျေတမ်းကျေ လုပ်ဆောင်ခြင်းသည် ဘုရားသခင်ကို လှည့်စားဖို့ ကြိုးပမ်းခြင်း မဟုတ်သလော။ ငါသည် အလုပ်လုပ်ပြီး သင်တို့ထံ သမ္မာတရားနှင့်ပတ်သက်၍ မိတ်သဟာယပြုသောအခါတွင် ငါသည် “ကောင်းနေပြီ” ဟူသည်ကို လက်သင့်ခံဖွယ်ဖြစ်သည်ဟု ခံစားရလျှင် သင်တို့တစ်ဦးချင်းစီ၏ အစွမ်းအစ၊ လိုက်စားမှုများအတွက် သင့်တော်သည်နှင့်အမျှ ထိုအရာမှ မည်သည့်အရာကို သင်တို့ရရှိနိုင်မည်နည်း။ ငါသည် သင်တို့ကဲ့သို့ တူညီသော သဘောထားရှိလျှင် မည်သည့်အရာကိုမျှ သင်တို့ ရရှိနိုင်မည် မဟုတ်ပေ။ ဤအရာကို ငါအဘယ်ကြောင့် ပြောရသနည်း။ တစ်ပိုင်းမှာ သင်တို့သည် မည်သည့်အရာကိုမျှ စိတ်ပါလက်ပါ မလုပ်ဆောင်ဘဲ နောက်တစ်ပိုင်းမှာ သင်တို့သည် အစွမ်းအစ အလွန်ညံ့ဖျင်းကာ အတော်အတန် ထုံထိုင်းကြ၍ ဖြစ်သည်။ အကြောင်းမှာ သင်တို့အားလုံး ထုံထိုင်းပြီး သမ္မာတရားအတွက် ချစ်ခြင်းမရှိဘဲ သင်တို့၏ ညံ့ဖျင်းသော အစွမ်းအစနှင့်တကွ သမ္မာတရားကို လိုက်စားခြင်းလည်း မရှိသည်ကို ငါမြင်သောကြောင့် ငါသည် အသေးစိတ် ပြောရမည်ဖြစ်သည်။ ငါသည် ငါ၏ စကားထဲတွင် အရာအားလုံးကို နားရှင်းအောင်ပြောကာ ဂဃနဏ ခွဲခြမ်းစိတ်ဖြာပြီး တစ်ပိုင်းတစ်စစီ ပြောရမည်ဖြစ်သည်။ ပြီးလျှင် အမှုကိစ္စများကို ရှုထောင့်တိုင်းမှနေ၍ ဘက်ပေါင်းစုံမှ ငါ ပြောရမည်ဖြစ်သည်။ ထိုမှသာလျှင် သင်တို့ အနည်းငယ် နားလည်ပေသည်။ သင်တို့ကို ငါဝတ်ကျေတမ်းကျေပြုကာ သေချာမတွေးသလို မကြိုးစားဘဲ စိတ်မပါ့တပါဖြင့် ငါစိတ်ပါသည့်အချိန်တိုင်း မည်သည့်အကြောင်းအရာကိုမဆို အနည်းငယ်ပြောဆိုကာ စိတ်မပါသည့်အချိန်တွင် စကားမပြောလျှင် သင်တို့ မည်သည့်အရာကို ရနိုင်မည်နည်း။ သင်တို့ကဲ့သို့ အစွမ်းအစဖြင့် သင်တို့သည် သမ္မာတရားကို နားလည်မည်မဟုတ်။ ကယ်တင်ခြင်းကို ရရှိဖို့မဆိုထားနှင့် မည်သည့်အရာကိုမျှ ရရှိမည် မဟုတ်ချေ။ သို့ရာတွင် ထိုအရာကို ငါမပြုလုပ်နိုင်ပေ။ ထိုအစား အသေးစိတ် စကားပြောရမည်။ ငါ အသေးစိတ် ဆွေးနွေးပြီး လူအမျိုးအစားတစ်ခုစီတိုင်း၏ အခြေအနေများနှင့် စပ်လျဉ်း၍လည်းကောင်း၊ သမ္မာတရားအပေါ် လူများက ထားရှိသော သဘောထားနှင့်စပ်လျဉ်း၍လည်းကောင်း၊ ဖောက်ပြန်ပျက်စီးသော စိတ်သဘောထားအမျိုးအစား တစ်ခုစီတိုင်းနှင့်စပ်လျဉ်း၍လည်းကောင်း ဥပမာများပေးရမည် ဖြစ်သည်။ ထိုအခါမှသာ ငါပြောနေသည့်အရာကို သင်တို့ နားလည်သဘောပေါက်လိမ့်မည်ဖြစ်ပြီး ကြားသည့်အရာကို သင် နားလည်လိမ့်မည်။ သမ္မာတရား၏ မည်သည့်ကဏ္ဍကို မိတ်သဟာယပြုသည်ဖြစ်စေ ငါသည် အမျိုးမျိုးသောနည်းလမ်းများဖြင့် စကားပြောသည်။ လူကြီးများအတွက်၊ ကလေးများအတွက် မိတ်သဟာယပုံစံများဖြင့် ပြောသည်။ သီအိုရီနှင့် ကျင့်သုံးမှုကို အသုံးပြုလျက်၊ အတွေ့အကြုံများကို ပြောဆိုလျက်ဖြင့် သဘောတရားနှင့် ပုံပြင်များပုံစံဖြင့်လည်း ပြောသည်။ သမ္မာတရားကို လူတို့နားလည်ပြီး စစ်မှန်မှုထဲသို့ ဝင်ရောက်နိုင်ရန်ဖြစ်သည်။ ဤနည်းဖြင့် အစွမ်းအစရှိပြီး စိတ်နှလုံး ပိုင်ဆိုင်သူတို့သည် သမ္မာတရားကို နားလည်လက်ခံပြီး ကယ်တင်ခြင်းခံရရန် အခွင့်အရေး ရှိလိမ့်မည်။ သို့သော် သင်တို့၏တာဝန်အပေါ် သင်တို့၏ သဘောထားသည် အစဉ်သဖြင့် ဝတ်ကျေတမ်းကျေဖြစ်သည်။ အချိန်ဆွဲနေသည့် သဘောထားဖြစ်သည်။ ပြီးလျှင် သင့်ကြောင့် မည်မျှနှောင့်နှေးသွားသည်ကို သင်သည် အရေးမထားပေ။ ပြဿနာများကို ဖြေရှင်းရန် သမ္မာတရားကို မည်သို့ရှာဖွေရမည်နှင့်ပတ်သက်ပြီး ဆင်ခြင်သုံးသပ်ခြင်းမရှိ။ ဘုရားသခင်ကို သက်သေခံနိုင်ရန်အတွက် သင်၏ တာဝန်ကို မည်သို့မှန်မှန်ကန်ကန် ထမ်းဆောင်ရမည်ကို မစဉ်းစားပေ။ ဤသည်မှာ သင်၏ တာဝန်ကို လျစ်လျူရှုခြင်းဖြစ်သည်။ ထို့ကြောင့် သင်တို့၏ အသက်တာအလွန်ဖြည်းညှင်းစွာ ကြီးထွားသော်လည်း သင်မည်မျှ အချိန်ဖြုန်းခဲ့သည်နှင့်ပတ်သက်ပြီး အရေးမထားပေ။ အမှန်တကယ်တွင် သင်၏ တာဝန်ကို ကျေပွန်စွာ၊ တာဝန်သိတတ်စွာ ထမ်းဆောင်လျှင် သင်၏ အတွေ့အကြုံများကိုပြောပြီး ဘုရားသခင်အတွက် သက်သေခံနိုင်ဖို့ ငါးနှစ်၊ သို့မဟုတ် ခြောက်နှစ်ပင်ကြာမည် မဟုတ်ဘဲ အမျိုးမျိုးသော အလုပ်များသည် အလွန်ကောင်းသော ရလဒ်များရရှိသည့်အဖြစ်သို့ ဆောင်ရွက်ခြင်းခံရလိမ့်မည်။ သို့သော် သင်တို့သည် ဘုရားသခင်၏ ရည်ရွယ်ချက်များကို အလေးထားဖို့ မလိုလားသကဲ့သို့ သမ္မာတရားကိုလည်း အားထုတ်ခြင်း မရှိပေ။ မည်သို့ပြုလုပ်ရမည်ကို သင်တို့မသိသည့် အရာအချို့ရှိသည်။ ထို့ကြောင့် ညွှန်ကြားချက်အတိအကျကို သင်တို့ကို ငါပေးသည်။ သင်တို့က စဉ်းစားရန်မလိုပေ။ နားထောင်ပြီး ထိုအရာနှင့်ပတ်သက်၍ ဆက်လက် လုပ်ဆောင်ရန်သာ လိုသည်။ ယင်းမှာ သင်ခံယူရမည့် အနည်းငယ်သော တာဝန်သာဖြစ်သည်။ သို့သော် ယင်းသည်ပင်လျှင် သင်တို့ မလုပ်နိုင်ပေ။ သင်တို့၏ သစ္စာစောင့်သိမှုသည် မည်သည့်နေရာတွင်ရှိသနည်း။ မည်သည့်နေရာတွင်မျှ မတွေ့ရပေ။ သင်တို့လုပ်သမျှမှာ ကြား၍ကောင်းသောအရာများကို ပြောခြင်းသာဖြစ်သည်။ သင်၏ စိတ်နှလုံးတွင် မည်သည့်အရာကို လုပ်သင့်သည်ကို သိသည်။ သို့သော် သင်သည် သမ္မာတရားကို လက်တွေ့မလုပ်ဆောင်ခြင်းသာ ဖြစ်သည်။ ဤသည်မှာ ဘုရားသခင်ကို ဆန့်ကျင်ပုန်ကန်ခြင်း ဖြစ်သည်။ အခြေခံအရင်းအမြစ်တွင် ယင်းသည် သမ္မာတရားကို ချစ်ခြင်းကင်းမဲ့ခြင်းဖြစ်သည်။ သမ္မာတရားနှင့်အညီ မည်သို့ဆောင်ရွက်ရမည်ကို သင်တို့၏ စိတ်နှလုံးထဲတွင် အပြည့်အဝကောင်းစွာ သိသည်။ လက်တွေ့မလုပ်ဆောင်ခြင်းသာ ဖြစ်သည်။ ဤသည်မှာ အရေးကြီးသော ပြဿနာတစ်ခုဖြစ်သည်။ သင်သည် သမ္မာတရားကို လက်တွေ့လုပ်ဆောင်ခြင်းမရှိဘဲ ယင်းကို စိုက်ကြည့်နေခြင်း ဖြစ်သည်။ သင်သည် ဘုရားသခင်ကို ကျိုးနွံနာခံသူ လုံးဝ မဟုတ်ပေ။ ဘုရားအိမ်တော်တွင် တာဝန်တစ်ခုထမ်းဆောင်ရန် သင် အနည်းဆုံး လုပ်ဆောင်ရမည့်အရာမှာ သမ္မာတရားကို ရှာဖွေကာ လက်တွေ့လုပ်ဆောင်ပြီး စည်းမျဉ်းများနှင့်အညီ ဆောင်ရွက်ရန်ဖြစ်သည်။ သင်၏ တာဝန်ကို ထမ်းဆောင်ရာတွင် သမ္မာတရားကို လက်တွေ့မလုပ်ဆောင်နိုင်လျှင် သမ္မာတရားကို မည်သည့်နေရာတွင် သင် လုပ်ဆောင်နိုင်သနည်း။ ပြီးလျှင် မည်သည့်သမ္မာတရားကိုမျှ သင် လက်တွေ့မလုပ်ဆောင်လျှင် သင်က မယုံကြည်သူတစ်ယောက် ဖြစ်သည်။ သင်သည် သမ္မာတရားကို လက်တွေ့လုပ်ဆောင်ဖို့ မဆိုထားနှင့်။ သမ္မာတရားကို လက်မခံဘဲ ဘုရားအိမ်တော်တွင် ကြုံရာကျပန်းသာပြုလုပ်နေလျှင် သင်၏ ရည်ရွယ်ချက်သည် အမှန်တကယ်တွင် အဘယ်နည်း။ သင်သည် ဘုရားသခင်၏ အိမ်တော်ကို သင်အငြိမ်းစားယူသည့်အိမ်၊ သို့မဟုတ် အလှူဂေဟာတစ်ခုအဖြစ် ပြုလုပ်လိုသလော။ ဤသို့ဆိုလျှင် သင်သည် မှားယွင်းနေပြီဖြစ်သည်။ ဘုရားသခင်၏ အိမ်တော်သည် ကပ်ပါးရပ်ပါးများကို၊ အပျင်းခိုသူများကို မစောင့်ရှောက်ပေ။ ညံ့ဖျင်းသော လူ့သဘာဝရှိသူ၊ မိမိတို့၏ တာဝန်ကို ထမ်းဆောင်လိုစိတ် မရှိသူ၊ တာဝန်ထမ်းဆောင်ရန် မသင့်တော်သူမည်သူမဆို အားလုံး ရှင်းလင်းခြင်းခံရမည်။ သမ္မာတရားကို လုံးဝ လက်မခံသည့် မယုံကြည်သူအားလုံး ဖယ်ရှားရှင်းလင်းခြင်းခံရမည်။ လူအချို့သည် သမ္မာတရားကို နားလည်သော်လည်း ၎င်းတို့၏ တာဝန်များကို ထမ်းဆောင်ရာတွင် ယင်းကို လက်တွေ့မလုပ်ဆောင်နိုင်ပေ။ ပြဿနာတစ်ခုကို မြင်သောအခါ မဖြေရှင်းသကဲ့သို့၊ ယင်းသည် ၎င်းတို့၏ တာဝန်ဖြစ်သည်ကို သိသော်ငြားလည်း အစွမ်းကုန် မလုပ်ဆောင်ပေ။ သင်စွမ်းဆောင်နိုင်သော တာဝန်များကိုပင် မဆောင်ရွက်လျှင် သင်၏ တာဝန်ကိုထမ်းဆောင်ခြင်းတွင် မည်သည့်တန်ဖိုး၊ သို့မဟုတ် မည်သည့်သက်ရောက်မှု ရှိနိုင်သနည်း။ ဤနည်းဖြင့် ဘုရားသခင်ကို ယုံကြည်ခြင်းသည် အဓိပ္ပာယ်ရှိသလော။ သမ္မာတရားကို နားလည်သော်လည်း လက်တွေ့မလုပ်ဆောင်နိုင်သော၊ ခံယူသင့်သော အခက်အခဲများကို မခံနိုင်သောသူ၊ ထိုသို့သောသူသည် တာဝန်ထမ်းဆောင်ရန် မသင့်တော်ပေ။ တာဝန်ထမ်းဆောင်သောသူအချို့သည် အမှန်တကယ်ပင် အစာစားရန်အတွက်သာ တာဝန်ထမ်းဆောင်ကြသည်။ ၎င်းတို့သည် သူတောင်းစားများ ဖြစ်သည်။ ၎င်းတို့သည် ဘုရားသခင်၏ အိမ်တော်တွင် အလုပ်အနည်းငယ်လုပ်လျှင် နေစရာ၊ စားစရာ စားရိတ်ငြိမ်းလိမ့်မည်၊ အလုပ်ရှာရန်မလိုအပ်ဘဲ ထောက်ပံ့ခံရလိမ့်မည်ဟု ထင်ကြသည်။ ဤသို့သော အပေးအယူမျိုးရှိသလော။ ဘုရားအိမ်တော်သည် ငပျင်းများကို မပံ့ပိုးပေ။ သမ္မာတရားကို အနည်းငယ်မျှပင် လက်တွေ့မလုပ်ဆောင်သော၊ မိမိတို့၏ တာဝန်ထမ်းဆောင်ရာတွင် အစဉ်သဖြင့် ဝတ်ကျေတမ်းကျေပြုသောမည်သူမဆိုက ဘုရားသခင်ကို ယုံကြည်သည်ဟု ဆိုလျှင် ဘုရားသခင်က ၎င်းတို့အား အသိအမှတ်ပြုမည်လော။ ဤသို့သောသူအားလုံးသည် မယုံကြည်သူများဖြစ်ပြီး ဘုရားသခင် မြင်သည့်အတိုင်း မကောင်းမှုပြုသူများဖြစ်သည်။

ဘုရားသခင်ကို အမှန်တကယ် ယုံကြည်သောလူများသည် မိမိတို့၏ ကိုယ်ပိုင်အကျိုးအမြတ်နှင့် ဆုံးရှုံးမှုများကို တွက်ချက်ခြင်းမရှိဘဲ မိမိတို့၏ တာဝန်များကို လိုလိုလားလား ထမ်းဆောင်ကြသည်။ သင်သည် သမ္မာတရားကို လိုက်စားသောသူတစ်ဦး ဟုတ်သည်ဖြစ်စေ၊ မဟုတ်သည်ဖြစ်စေ သင်၏ တာဝန်ကို ထမ်းဆောင်သည့်အခါ သင်၏ အသိစိတ်နှင့် ဆင်ခြင်တုံတရားကို မှီခိုပြီး အမှန်တကယ် ကြိုးစားအားထုတ်ရမည်။ အမှန်တကယ် ကြိုးစားအားထုတ်သည်ဟူသည်မှာ အဘယ်အရာကို ဆိုလိုသနည်း။ သင်သည် အပေါ်ယံ ကြိုးစားအားထုတ်မှုအချို့ ပြုလုပ်ခြင်းနှင့် ကာယပိုင်းဆိုင်ရာ ခက်ခဲပင်ပန်းမှု အနည်းငယ်ကို ခံစားခြင်းဖြင့်သာ ကျေနပ်နေပြီး သင်၏ တာဝန်ကို ထမ်းဆောင်ရာတွင် လုံးဝ စေ့စပ်သေချာမှုမရှိသည့်အပြင် သမ္မာတရား စည်းမျဉ်းများကို မရှာဖွေပါက ဤသည်မှာ ဝတ်ကျေတမ်းကျေလုပ်ခြင်းမျှသာ ဖြစ်သည်၊ ယင်းမှာ အမှန်တကယ် ကြိုးစားအားထုတ်ခြင်း မဟုတ်ပေ။ အမှန်တကယ် ကြိုးစားအားထုတ်ခြင်း၏ အဓိကသော့ချက်မှာ သင်၏ စိတ်ကိုနှစ်ထားခြင်း၊ သင်၏ စိတ်နှလုံးထဲတွင် ဘုရားသခင်ကို ကြောက်ရွံ့ခြင်း၊ ဘုရားသခင်၏ ရည်ရွယ်ချက်များကို အလေးထားခြင်း၊ ဘုရားသခင်ကို ပုန်ကန်ခြင်းနှင့် ဘုရားသခင်၏ စိတ်နှလုံးတော်ကို ယူကျုံးမရဖြစ်စေခြင်းတို့အတွက် အလွန်ပင် ကြောက်ရွံ့ခြင်း၊ သင်၏ တာဝန်ကို ကောင်းမွန်စွာ ထမ်းဆောင်ပြီး ဘုရားသခင်ကို စိတ်ကျေနပ်စေရန်အလို့ငှာ မည်သည့် ခက်ခဲပင်ပန်းမှုကိုမဆို ခံစားရန် အသင့်ရှိခြင်းတို့ ဖြစ်သည်။ သင်၌ ဤဘုရားသခင်ကို ချစ်သော စိတ်နှလုံး ရှိပါက သင်၏ တာဝန်ကို ကောင်းမွန်စွာ ထမ်းဆောင်နိုင်လိမ့်မည်။ သင်၏ စိတ်နှလုံးထဲတွင် ဘုရားသခင်ကို ကြောက်ရွံ့ခြင်း မရှိပါက သင်၏ တာဝန်ကို ထမ်းဆောင်ရာတွင် ဝန်တာစိတ်ဟု ခံစားရခြင်း သို့မဟုတ် တာဝန်ယူစိတ် ရှိမည်မဟုတ်ဘဲ မလွဲမသွေ ဝတ်ကျေတမ်းကျေလုပ်ပြီး ဖြစ်သလိုလုပ်ဆောင်ကာ မည်သည့် စစ်မှန်သော ရလဒ်ကိုမျှ မဖြစ်ပေါ်စေဘဲ ရှိလိမ့်မည်၊ ယင်းမှာ တာဝန်ထမ်းဆောင်ခြင်း မဟုတ်ပေ။ သင်၌ အမှန်တကယ် ဝန်တာစိတ် ရှိပြီး သင်၏ တာဝန်ကို ထမ်းဆောင်ခြင်းသည် သင်၏ ပုဂ္ဂိုလ်ရေးဆိုင်ရာ တာဝန်ကို ထမ်းဆောင်ခြင်းဖြစ်ကြောင်း၊ သင်၏ တာဝန်ကို မထမ်းဆောင်ပါက သင်သည် တိရစ္ဆာန်တစ်ကောင် ဖြစ်လိမ့်မည်ဖြစ်ပြီး အသက်ရှင်ရန် မထိုက်တန်ကြောင်း၊ သင်၏ တာဝန်ကို ကောင်းမွန်စွာ ထမ်းဆောင်ပါမှသာ လိပ်ပြာသန့်နိုင်ပြီး လူသားတစ်ဦးဟု ခေါ်ထိုက်မည်ဖြစ်ကြောင်း ယုံကြည်ပါက၊ သင်၏ တာဝန်ကို ထမ်းဆောင်သည့်အခါ သင်၌ ဤဝန်တာစိတ် ရှိပါက၊ သင်သည် အရာရာကို စိတ်ပါလက်ပါ လုပ်ဆောင်နိုင်မည်ဖြစ်ပြီး သမ္မာတရားကို ရှာဖွေကာ အမှုအရာများကို စည်းမျဉ်းများအတိုင်း လုပ်ဆောင်နိုင်မည်ဖြစ်သည့်အပြင် သင်၏ တာဝန်ကို ကောင်းမွန်စွာ ထမ်းဆောင်ပြီး ဘုရားသခင်ကို စိတ်ကျေနပ်စေနိုင်လိမ့်မည်။ ဤသို့ဖြင့် သင်၏ တာဝန်ကို မှန်ကန်စွာ ထမ်းဆောင်နိုင်ပြီး ဘုရားသခင်ကို ကျေနပ်စေနိုင်လိမ့်မည်။ အကယ်၍ သင့်အား ဘုရားသခင်ပေးအပ်သည့် တာဝန်နှင့် သင်ထိုက်တန်လျှင်၊ သင့်အတွက် ဘုရားသခင်အနစ်နာခံ စွန့်လွှတ်ခဲ့သော အရာအားလုံးနှင့်လည်းကောင်း၊ သင့်အပေါ် ဘုရားသခင်၏ မျှော်မှန်းချက်များနှင့်လည်းကောင်း သင်ထိုက်တန်လျှင် ဤသည်မှာ အမှန်တကယ် အားထုတ်ခြင်းဖြစ်သည်။ ယခုတွင် သင် နားလည်သလော။ သင်သည် မိမိတာဝန်ကို ထမ်းဆောင်ရာတွင် ဟန်ဆောင်လုပ်ပြရုံလုပ်ပြနေပြီး ရလဒ်များ စွမ်းဆောင်ရရှိဖို့ လုံးဝ မကြိုးစားပါက သင်သည် သူတော်ကောင်းအယောင်ဆောင်တစ်ဦး၊ သိုးရေခြုံသော ဝံပုလွေတစ်ကောင်ဖြစ်သည်။ လူတို့ကို သင် လှည့်စားကောင်း လှည့်စားနိုင်သော်လည်း ဘုရားသခင်ကို လိမ်လည်လှည့်စား နိုင်မည်မဟုတ်။ သင်၏ တာဝန်ကို ထမ်းဆောင်သည့်အခါ စစ်မှန်သည့် အဖိုးအခနှင့် သစ္စာစောင့်သိမှုမရှိပါက စံမမီပေ။ သင်သည် ဘုရားသခင်အပေါ် သင်၏ ယုံကြည်ခြင်းနှင့် သင်၏တာဝန်ကို ထမ်းဆောင်ခြင်းတွင် အမှန်တကယ် အားစိုက်ထုတ်ခြင်းမရှိလျှင်၊ သင်သည် ဘာသာတရားမရှိသူတစ်ယောက်က သူ၏ အထက်လူကြီးအတွက် အလုပ်လုပ်နေသကဲ့သို့ သင်၏ လုပ်ဆောင်မှုများတွင် အစဉ်သဖြင့် ဟန်ဆောင်လုပ်ပြချင်ပြီး ဝတ်ကျေတမ်းကျေလုပ်ဆောင်ချင်လျှင်၊ ဖြစ်ရုံသာ အားစိုက်ပြီး သင်၏ စိတ်ကို အသုံးမပြုလျှင်၊ တစ်ရက်ပြီး တစ်ရက် အိုးနင်းခွက်နင်းနှင့်ပင် ပြီးမြောက်သွားလျှင်၊ ပြဿနာများကိုမြင်သောအခါ မတင်ပြလျှင်၊ ဖိတ်စင်သည်ကိုမြင်သော်လည်း မသန့်ရှင်းလျှင်၊ သင်၏ ကိုယ်ပိုင်အကျိုးအတွက်မဟုတ်သည့် အရာရာတိုင်းကို လက်လွှတ်စပယ် ဖယ်ထုတ်နေလျှင် ဤသည်မှာ ပြဿနာမဟုတ်လော။ ဤသို့သောသူတစ်ယောက်သည် ဘုရားအိမ်တော်၏ အသင်းသားတစ်ဦး မည်သို့ ဖြစ်နိုင်သနည်း။ ဤသို့သောသူတို့သည် ဘာသာတရားမရှိသူများဖြစ်သည်။ ၎င်းတို့သည် ဘုရားသခင်၏အိမ်တော်နှင့် မသက်ဆိုင်ပေ။ ၎င်းတို့ထဲမှ တစ်ဦးတစ်ယောက်ကမျှ ဘုရားသခင်၏ အသိအမှတ်ပြုခြင်းကို မခံရပေ။ သင်၏ တာဝန်ကို ထမ်းဆောင်ချိန်တွင် သင်သည် စစ်မှန်ခြင်းရှိမရှိနှင့် အားစိုက်ထုတ်ခြင်း ရှိမရှိကို ဘုရားသခင်က မှတ်သားထားပြီး သင်သည်လည်း ကောင်းစွာ အပြည့်အဝ သိရှိပေသည်။ ထို့ကြောင့် မိမိ၏ တာဝန်ကို ထမ်းဆောင်ဖို့ သင်တို့သည် အမှန်တကယ် အားစိုက်ထုတ်ဖူးသလော။ ယင်းကို အလေးအနက် သင်ခံယူဖူးပါသလော။ ယင်းကို သင်၏ တာဝန်၊ ဝတ္တရားကဲ့သို့ သဘောထားဖူးပါသလော။ ယင်းအပေါ် သင် တာဝန်ခံယူဖူးပါသလော။ သင်သည် ဤကိစ္စရပ်များကို မှန်မှန်ကန်ကန် သုံးသပ်ပြီး သိရမည်။ ယင်းက သင်၏ တာဝန်ထမ်းဆောင်ခြင်းတွင် တည်ရှိသည့် ပြဿနာများကို ကိုင်တွယ်ဖို့ လွယ်ကူစေမည်ဖြစ်ပြီး သင်၏ အသက်ဝင်ရောက်မှုကို အကျိုးပြုလိမ့်မည် ဖြစ်သည်။ သင်၏ တာဝန်ကို ထမ်းဆောင်နေချိန်တွင် သင်သည် အမြဲ တာဝန်မဲ့နေပြီး ပြဿနာများကို သင် ရှာတွေ့ချိန်တွင် ခေါင်းဆောင်များနှင့် အမှုဆောင်များထံ အကြောင်းမကြားသကဲ့သို့ “ဒုက္ခနည်းလေ ကောင်းလေ”ဟု အမြဲ တွေးထင်ရင်း လောကီဆိုင်ရာ ဆက်ဆံရေးများအတွက် အတွေးအခေါ်များဖြင့် အမြဲ အသက်ရှင်ရင်း သင်၏ တာဝန်ကို ထမ်းဆောင်ချိန်တွင် အမြဲ ဝတ်ကျေတမ်းကျေဖြစ်လျက် သစ္စာစောင့်သိမှု လုံးဝ မရှိသကဲ့သို့ ပြုပြင်ခံရ‌ချိန်တွင် သမ္မာတရားကို လုံးဝ လက်ခံခြင်းမရှိဘဲ ယင်းတို့ကို မိမိဘာသာ ဖြေရှင်းဖို့ သမ္မာတရား မရှာဖွေပါက၊ သင်၏ တာဝန်ကို ဤနည်းဖြင့် သင် ထမ်းဆောင်ပါက သင်သည် အန္တရာယ်ရှိပေသည်။ သင်သည် အလုပ်လုပ်ပေးသူများထဲမှ တစ်ဦးဖြစ်သည်။ အလုပ်လုပ်ပေးသူများသည် ဘုရားအိမ်တော်သားများ မဟုတ်ဘဲ ဝန်ထမ်းများ၊ ငှားရမ်းထားသော အလုပ်သမားများဖြစ်သည်။ အလုပ်ပြီးဆုံးသည့်အခါ ၎င်းတို့အားလုံး ဖယ်ရှားရှင်းလင်းခြင်း ခံရလိမ့်မည် ဖြစ်ပြီး ဘေးဒုက္ခထဲသို့ အလိုအလျောက် ကျရောက်လိမ့်မည် ဖြစ်သည်။ ဘုရားအိမ်တော်၏ လူများက ကွဲပြားခြားနားသည်။ ၎င်းတို့သည် မိမိတို့၏ တာဝန်ကို ထမ်းဆောင်သောအခါ ငွေကြေး၊ အားစိုက်ထုတ်မှု၊ သို့မဟုတ် ကောင်းချီးများရရှိဖို့အတွက် မဟုတ်ပေ။ ၎င်းတို့က “ငါက ဘုရားအိမ်တော်ရဲ့ အဖွဲ့ဝင်တစ်ယောက်ဖြစ်တယ်။ ဘုရားအိမ်တော်နဲ့ သက်ဆိုင်တဲ့ ကိစ္စတွေက ငါနဲ့ သက်ဆိုင်တယ်။ ဘုရားအိမ်တော်ရဲ့ ကိစ္စတွေက ငါ့ရဲ့ ကိစ္စတွေပဲ။ ဘုရားအိမ်တော်မှာ ငါ စိတ်နှစ်ထားသင့်တယ်” ဟူ၍ တွေးကြသည်။ ဤအတွက်ကြောင့် ၎င်းတို့သည် ဘုရားအိမ်တော်နှင့် သက်ဆိုင်သော ကိစ္စတိုင်းကို စိတ်နှစ်လုပ်ဆောင်ကြပြီး ထိုအရာအတွက် တာဝန်ယူကြသည်။ ၎င်းတို့ စဉ်းစားပြီး မြင်နိုင်သမျှအရာရာတိုင်းအတွက် တာဝန်ယူကြသည်။ ၎င်းတို့သည် ကိုင်တွယ်ရန် လိုအပ်သည့်အရာများကို မပြတ် ရှာဖွေနေပြီး ကိစ္စများကို စိတ်နှစ်လုပ်ဆောင်ကြသည်။ ဤလူတို့သည် ဘုရားအိမ်တော်၏ လူများဖြစ်သည်။ သင်တို့သည် ထိုနည်းတူ ဖြစ်ကြသလော။ (မဖြစ်ပါ။) သင်တို့သည် ဇာတိပကတိ သက်သာမှုများကိုသာ တပ်မက်လျှင်၊ ဘုရားအိမ်တော်တွင် ကိုင်တွယ်ရန် လိုအပ်သည့်အရာများ ရှိနေသည်ကို မြင်သောအခါ အရေးမစိုက်လျှင်၊ အောက်ကျသွားသည့် ဆီပုလင်းကို မကောက်ယူလျှင်၊ ပြဿနာတစ်ခုရှိသည်ကို သင်၏ စိတ်နှလုံးကသိပြီး မဖြေရှင်းလိုလျှင် သင်သည် ဘုရားအိမ်တော်ကို သင်၏ ကိုယ်ပိုင်အဖြစ် မှတ်ယူနေခြင်းမဟုတ်ပေ။ ဤသည်မှာ သင်တို့၏ ပုံစံဖြစ်သလော။ ထိုသို့ဖြစ်လျှင် သင်တို့သည် အလွန်ပင် ပြိုလဲကျသွားသည်မှာ သင်တို့နှင့် ဘာသာတရားမရှိသူများကြား ကွာခြားချက်မရှိတော့ပေ။ နောင်တမရလျှင် သင်တို့သည် ဘုရားအိမ်တော်၏ ပြင်ပတွင်ရှိနေခြင်းအဖြစ် သတ်မှတ်ခံရမည် ဖြစ်သည်။ သင်တို့ကို ချောင်ထိုးထားပြီး ဖယ်ရှားရှင်းလင်းခြင်း ခံရမည်။ အမှန်မှာ ဘုရားသခင်သည် သင်တို့ကို သူ၏ မိသားစုဝင်များကဲ့သို့ ဆက်ဆံဖို့ သူ၏ စိတ်နှလုံးတွင် ဆန္ဒရှိသော်လည်း သမ္မာတရားကို သင်တို့ လက်မခံကြသကဲ့သို့ သင်တို့တာဝန်များကို ထမ်းဆောင်ရာတွင် အမြဲ ဝတ်ကျေတမ်းကျေဖြစ်ပြီး တာဝန်မဲ့ကြပေသည်။ သင်တို့အား သမ္မာတရားအကြောင်း မည်သို့ မိတ်သဟာယပြုသည်ဖြစ်စေ သင်တို့ နောင်တမရပေ။ ကိုယ့်ကိုယ်ကိုယ် ဘုရားသခင်၏ အိမ်တော် ပြင်ပတွင် ထားသည်မှာ သင်တို့ကိုယ်တိုင်ဖြစ်သည်။ ဘုရားသခင်သည် သင်တို့ကို ကယ်တင်ပြီး သူ၏ မိသားစုဝင်များအဖြစ် ပြောင်းလဲစေဖို့ ဆန္ဒရှိသော်လည်း သင်တို့သည် ယင်းကို လက်မခံကြပေ။ ထိုအခါ သင်တို့သည် သူ၏ အိမ်တော်ပြင်ပတွင် ရှိကြပေသည်။ သင်တို့သည် ဘာသာတရားမရှိသူများ ဖြစ်သည်။ သမ္မာတရားကို နည်းနည်းမျှ လက်မခံသောသူတိုင်းသည် ဘာသာတရားမရှိသူတစ်ဦး ကိုင်တွယ်ခံရမည့်အတိုင်းသာ ကိုင်တွယ်ခံရနိုင်သည်။ သင်တို့ကိုယ်တိုင်၏ အဆုံးသတ်နှင့် နေရာကို သတ်မှတ်ထားသည်မှာ သင်တို့ကိုယ်တိုင်ပင် ဖြစ်၏။ သင်သည် ယင်းကို ဘုရားသခင်၏ အိမ်တော် ပြင်ပတွင် ထူထောင်ပြီး ဖြစ်သည်။ ယင်းအတွက် သင်တို့အပြင် မည်သူ့ကို အပြစ်တင်စရာ ရှိသနည်း။ လူများစွာတို့သည် စိတ်ဝိညာဉ်ကင်းမဲ့နေသည့် တိရစ္ဆာန်များကဲ့သို့ဖြစ်နေကြသည်ကို ငါ သတိထားမိသည်။ နေ့တိုင်း မနက်နေထွက်ချိန်မှ ညနေစောင်း နေဝင်ချိန်အထိ ၎င်းတို့သည် မည်သို့စားသောက်ရမည်နှင့် မည်သို့အလုပ်လုပ်ရမည်တို့ကိုသာ သိကြသည်။ ဘုရားသခင်၏ နှုတ်ကပတ်တော်များကို မည်သည့်အခါမျှ မစားသောက်ကြပေ၊ သမ္မာတရားနှင့်ပတ်သက်၍ မည်သည့်အခါမျှ မိတ်သဟာယမဖွဲ့ကြပေ။ အသက်တာရှိ ဝိညာဉ်ရေးရာ ကိစ္စရပ်များအကြောင်း တစ်ခုမျှ ၎င်းတို့ နားမလည်ကြဘဲ တစ်ချိန်လုံး ဘာသာတရား မရှိသူများအဖြစ် အသက်ရှင်နေထိုင်ကြသည်။ ၎င်းတို့သည် လူသားများကဲ့သို့ ရုပ်ဖျက်ဟန်ဆောင်ထားကြသည့် လူ့တိရစ္ဆာန်များဖြစ်ကြသည်။ ထိုကဲ့သို့သောလူများသည် လုံးဝ အသုံးမကျကြသည့်အပြင် အလုပ်လုပ်ပေးဖို့ပင်လျှင် သုံး၍ မရနိုင်ပေ။ ၎င်းတို့သည် အပျင်းခိုသူများဖြစ်ကြသည်။ ၎င်းတို့ကို ဖယ်ရှားရှင်းလင်းသင့်ပြီး အဝေးသို့ မြန်မြန် ပို့ပစ်သင့်သည်။ ပြီးလျှင် ၎င်းတို့အထဲမှ တစ်ယောက်ကိုမျှ နေခွင့်မပြုသင့်ပေ။ ဘုရားသခင်အပေါ် အစစ်အမှန် ယုံကြည်သောလူများသည် ၎င်းတို့အား သမ္မာတရားကို မည်သို့မိတ်သဟာယဖွဲ့သည်ဖြစ်စေ၊ ၎င်းတို့ မည်မျှ ပြုပြင်ခြင်းခံထားရသည်ဖြစ်စေ သမ္မာတရားကို လက်ခံနိုင်သောသူများ၊ ကျိုးနွံနာခံနိုင်သောသူများဖြစ်ကြသည်။ ၎င်းတို့သည် ဤအသိစိတ်ကို ပိုင်ဆိုင်သောလူများဖြစ်ကြပြီး ၎င်းတို့၏တာဝန်ကို ထမ်းဆောင်သောအခါ နားထောင်နိုင်ပြီး ကျိုးနွံနာခံနိုင်သောသူများလည်း ဖြစ်ကြသည်။ မည်သည့်တာဝန်ကို ၎င်းတို့ ထမ်းဆောင်နေပါစေ၊ ၎င်းတို့သည် တာဝန်ယူနိုင်ကြသည်၊ လုပ်ငန်းတာဝန်ကို သင့်တင့်လျောက်ပတ်စွာဖြင့် ပြီးမြောက်အောင် ထမ်းဆောင်နိုင်ကြပြီး ဤအလုပ်ကို တာဝန်ယူဆောင်ရွက်နိုင်ကြသည်။ ထိုကဲ့သို့သော လူပုဂ္ဂိုလ်များသာလျှင် လူသားဟု ခေါ်ဆိုခံရဖို့ ထိုက်တန်ပြီး ဤလူများသာလျှင် ဘုရားအိမ်တော်၏ အိမ်တော်သားများ ဖြစ်ကြသည်။ အလုပ်လုပ်ပေးသူများသည် ကပ်ပါးရပ်ပါးများသာ ဖြစ်ကြသည်။ ၎င်းတို့ကို ဘုရားသခင်က ပစ်ပစ်ခါခါ ငြင်းသည်။ ၎င်းတို့သည် ညီအစ်ကိုမောင်နှမများမဟုတ်ကြပေ။ ပြီးလျှင် ၎င်းတို့သည် မယုံကြည်သူများဖြစ်ကြသည်။ အကယ်၍ သင်သည် ၎င်းတို့ကို ညီအစ်ကိုမောင်နှမများကဲ့သို့ ဆက်ဆံပါက သင်သည် မျက်စိကန်းပြီး မိုက်မဲသည်။ ယခုအချိန်သည် လူတိုင်းအတွက် ၎င်းတို့၏အမျိုးအစားအလိုက်အုပ်စုဖွဲ့ရမည့်အချိန် ဖြစ်သည်။ ဘုရားသခင်က လူများကို ထုတ်ဖော်ပြီး ဖယ်ရှားရှင်းလင်းမည့် အချိန်ဖြစ်သည်။ အကယ်၍ သင်တို့သည် ဘုရားသခင်အပေါ် အစစ်အမှန် ယုံကြည်သူများဖြစ်ကြပါက သင်သည် သမ္မာတရားကို ကောင်းစွာ လိုက်စားရမည်၊ ပြီးလျှင် သင်၏တာဝန်ကို ကောင်းစွာ ထမ်းဆောင်ရမည်။ အကယ်၍ သင်သည် အတွေ့အကြုံဆိုင်ရာ သက်သေခံချက်အချို့ကို ဝေမျှနိုင်ပါက ယင်းမှာ သင်သည် သမ္မာတရားကို ချစ်သောလူတစ်ယောက်ဖြစ်ကြောင်းနှင့် သမ္မာတရားစစ်မှန်မှုအချို့ကို သင်ပိုင်ဆိုင်ကြောင်းကို သက်သေပြသည်။ သို့သော် အကယ်၍ သင်သည် အတွေ့အကြုံဆိုင်ရာ သက်သေခံချက်တစ်စုံတစ်ရာကို မဝေမျှနိုင်ပါက သင်သည် အလုပ်လုပ်ပေးသူတစ်ဦးဖြစ်ပြီး ဖယ်ရှားရှင်းလင်းခြင်း ခံရဖို့ အန္တရာယ်ရှိနေပေပြီ။ အကယ်၍ သင်၏တာဝန်ကို ကောင်းစွာ ထမ်းဆောင်ပြီး တာဝန်ယူမှုရှိကာ သစ္စာရှိပါက သင်သည် သစ္စာစောင့်သိသော အလုပ်လုပ်ပေးသူတစ်ဦး ဖြစ်ပြီး သင်သည် ဆက်လက်နေနိုင်သည်။ သစ္စာစောင့်သိသော အလုပ်လုပ်ပေးသူတစ်ဦး မဟုတ်သည့် မည်သူမဆိုသည် ဖယ်ရှားရှင်းလင်းခြင်းခံရမည်။ ထို့ကြောင့် သင်၏တာဝန်ကို ကောင်းစွာ ထမ်းဆောင်ခြင်းဖြင့်သာ သင်သည် ဘုရားအိမ်တော်တွင် ခိုင်မြဲစွာ ရပ်တည်နေနိုင်မည်ဖြစ်ပြီး ကပ်ဘေးမှ လွတ်မြောက်နိုင်မည်ဖြစ်သည်။ သင်၏တာဝန်ကို ကောင်းစွာ ထမ်းဆောင်ခြင်းသည် အရေးပါသည်။ အနည်းဆုံးအနေဖြင့် ဘုရားအိမ်တော်မှ လူများသည် ရိုးသားသောလူများဖြစ်ကြသည်။ ၎င်းတို့သည် ၎င်းတို့၏တာဝန်တွင် ယုံကြည်ကိုးစားထိုက်သောလူများ ဖြစ်ကြသည်၊ ဘုရားသခင်၏ တာဝန်ပေးစေခိုင်းချက်ကို လက်ခံနိုင်သောသူများဖြစ်ကြပြီး ၎င်းတို့၏တာဝန်ကို သစ္စာစောင့်သိစွာ ထမ်းဆောင်နိုင်ကြသည်။ အကယ်၍ လူများတွင် စစ်မှန်သောယုံကြည်ခြင်း၊ အသိစိတ်နှင့် ဆင်ခြင်တုံတရားတို့ မရှိပါက၊ ကြောက်ရွံ့သော စိတ်နှလုံးနှင့် ဘုရားသခင်ထံ ကျိုးနွံနာခံသော စိတ်နှလုံး မရှိပါက ၎င်းတို့သည် တာဝန်များကို ထမ်းဆောင်ဖို့ မသင့်တော်ချေ။ ၎င်းတို့၏တာဝန်ကို ၎င်းတို့ ထမ်းဆောင်နေလျှင်ပင် တာဝန်ထမ်းဆောင်နေစဉ်တွင် ၎င်းတို့သည် ဖြစ်ကတတ်ဆန်း လုပ်ကြသည်။ ၎င်းတို့သည် အစစ်အမှန် နောင်တမရကြသည့်လူများ၊ အလုပ်လုပ်ပေးသူများ ဖြစ်ကြသည်။ ဤကဲ့သို့သော အလုပ်လုပ်ပေးသူများသည် အနှေးနှင့်အမြန်ဆိုသလို ဖယ်ရှားရှင်းလင်းခြင်းကို ခံကြရလိမ့်မည်။ သစ္စာစောင့်သိသော အလုပ်လုပ်ပေးသူများသာလျှင် ကျန်ရစ်လိမ့်မည်။ သစ္စာစောင့်သိသော အလုပ်လုပ်ပေးသူများတွင် သမ္မာတရားစစ်မှန်မှုများ မရှိကြသော်လည်း ၎င်းတို့သည် အသိစိတ်နှင့် ဆင်ခြင်တုံတရားကို ပိုင်ဆိုင်သည်။ ၎င်းတို့သည် မိမိတို့၏တာဝန်များကို စစ်မှန်စွာ ထမ်းဆောင်နိုင်ကြသည့်အပြင် ဘုရားသခင်သည် ၎င်းတို့ကို သက်ညှာဖို့ ခွင့်ပြုသည်။ သမ္မာတရားစစ်မှန်မှုများကို ပိုင်ဆိုင်သောသူများနှင့် ဘုရားသခင်အတွက် ထူးကဲသော သက်သေခံချက်ကို ပြုနိုင်သောသူများသည် သူ၏လူများ ဖြစ်ကြသည်။ ၎င်းတို့သည်လည်း သက်ညှာခြင်းခံရကာ သူ၏နိုင်ငံတော်အတွင်းသို့ ဆောင်ယူခြင်းကို ခံရလိမ့်မည်။

ယခုအခါတွင် သင်တို့၏တာဝန်များအပေါ် သင်တို့ ထားရှိသည့်သဘောထားများ၊ ကိစ္စများကို လုပ်ရာတွင် သင်တို့၏စွမ်းဆောင်ရည်နှင့် သင်တို့၏တာဝန်များတွင် သင်တို့ ရသည့်ရလဒ်များအရ အကဲဖြတ်ရလျှင် သင်တို့သည် သင်တို့၏ တာဝန်များကို ပြည့်ပြည့်ဝဝ မထမ်းဆောင်ရသေးပေ။ ဤသည်မှာ သင်တို့သည် ဝတ်ကျေတမ်းကျေလုပ်လွန်းသောကြောင့်ဖြစ်သည်။ ထို့အပြင် ဟန်ဆောင်လုပ်ပြရုံဖြင့် များပြားလွန်းသည့်ကိစ္စများအပေါ် သင်ချဉ်းကပ်သည်။ သင်သည် ကိစ္စအတော်များများအပေါ်တွင် စိတ်မပါပေ၊ ထို့အပြင် စည်းမျဉ်းစည်းကမ်းများကို ပုံသေစောင့်ထိန်းခြင်း၏ သရုပ်သကန်များလွန်းစွာကို ပြသည်။ ဤအရာ၏ အကြောင်းရင်းမှာ အဘယ်နည်း။ ယင်းက သင်၏အစွမ်းအစ၊ လိုက်စားခြင်းတို့နှင့် ဆက်စပ်နေသလော။ ဤသည်မှာ အလွန်အစွမ်းအစ ညံ့ဖျင်းသည့်လူများနှင့် နားဝေတိမ်တောင် ဖြစ်သည့်လူများ တာဝန်များကို ထမ်းဆောင်ပုံဖြစ်သည်။ ထို့အပြင် ယင်းသည် သမ္မာတရားမလိုက်စားသော သူများအားလုံး တာဝန်များကို ထမ်းဆောင်သည့်ပုံလည်း ဖြစ်သည်။ ထို့ကြောင့် သင်တို့အားလုံးသည် အတိအကျ မည်သည့်အရာကို လိုက်စားနေကြသနည်း။ သင်တို့သည် သမ္မာတရားလိုက်စားသောလူများ ဖြစ်ကြသလော။ (မဟုတ်ပါ။) သင်တို့သည် သမ္မာတရားလိုက်စားသောလူများ မဟုတ်ကြသည်မှာ အတော်အတန် သိသာသည်။ သင်တို့အားလုံးအတွက် သင်တို့၏ လက်ရှိဝိညာဉ်ရင့်ကျက်မှုကို ထည့်သွင်းစဉ်းစားရင်း သင်တို့၏ သမ္မာတရားအပေါ်နားလည်မှုသည် မည်မျှနက်နဲသည်ဖြစ်စေ၊ မည်မျှတိမ်သည်ဖြစ်စေ ယင်းတို့ထဲမှ သင်နားလည်သလောက်ကို လက်တွေ့လုပ်ဆောင်သင့်သည်။ ထိုသို့လုပ်ဖို့ သင့်အတွက် လွယ်ကူသလော။ သင်၏ပြင်ပပတ်ဝန်းကျင်နှင့် ခံစားချက်အရဖြစ်သော အကြောင်းရင်းများအပေါ် အခြေခံ၍ ထိုသို့လုပ်ဆောင်ဖို့ သင်တို့အားလုံးအတွက် အခက်အခဲအချို့ရှိကြသည်မှာ ဖြစ်တန်သည်။ သို့ရာတွင် သင်တို့သည် ဆိုးယုတ်သောလူများမဟုတ်ကြပေ၊ အန္တိခရစ်များလည်း မဟုတ်ကြပေ၊ ထို့အပြင် သင်တို့၏လူ့သဘာဝသည် ထိုမျှမဆိုးပေ။ ထို့အပြင် သင်တို့အများစုတွင် သာမန်အစွမ်းအစသာ ရှိကြသော်လည်း သင်တို့သည် သမ္မာတရားကို နားလည်သဘောပေါက်နိုင်ကြသေးသည်။ ဤအရာက သင်တို့အတွက် သမ္မာတရားလိုက်စားဖို့ ထိုမျှခက်ခဲမည်မဟုတ်ဆိုသည်ကို သေချာစေသည်။ ပိုနက်နဲသည့်သမ္မာတရားအချို့သည် သင့်အတွက် နားလည်ဖို့ ခက်ခဲလွန်းနေနိုင်သော်လည်း အကယ်၍ ငါက ယင်းတို့ကို ပို၍ခိုင်လုံပြီး အသေးစိတ်ကျသည့်ဝေါဟာရအသုံးအနှုန်းများဖြင့် ပြောပါက သင်တို့ နားလည်ပြီး သဘောပေါက်နိုင်လိမ့်မည်။ သင်တို့သည် သမ္မာတရားကို နားလည်နိုင်သရွေ့ သင်တို့၏နားလည်ခြင်းက မည်မျှနက်နဲသည်ဖြစ်စေ၊ တိမ်သည်ဖြစ်စေ၊ ထို့အပြင် သင့်တွင် လမ်းကြောင်းတစ်ခုရှိနေသရွေ့ မည်သို့လက်တွေ့လုပ်ဆောင်ရမည်ကို သင်သိလိမ့်မည်။ ဤသည်မှာ သမ္မာတရားကို လိုက်စားမှု ရရှိခြင်းနှင့် လက်တွေ့လုပ်ဆောင်ခြင်းတို့အတွက် အခြေခံသတ်မှတ်ချက်တစ်ရပ်ဖြစ်ပြီး သင်တို့အားလုံး တွေ့ကြုံရင်ဆိုင်ရမည့်အခြေအနေတစ်ခုဖြစ်သည်။ သို့ဖြစ်၍ သင်တို့အားလုံးသည် သမ္မာတရားကို လိုက်စားဖို့နှင့် လက်တွေ့လုပ်ဆောင်ဖို့ တတ်နိုင်အပ်သည်။ သို့ဆိုလျှင် သင်တို့သည် အဘယ်ကြောင့် သမ္မာတရားကို လက်တွေ့မလုပ်ဆောင်နိုင်ကြသနည်း။ သင်တို့၏ လမ်းခရီးတွင် အတားအဆီး တစ်ခုခု ရှိနေသလော။ မည်သည့်အရာမှ မရှိနေသင့်ပေ။ ထို့အပြင် သင်တို့အားလုံးသည် သမ္မာတရားကို လက်တွေ့လုပ်ဆောင်ဖို့ တတ်နိုင်သင့်သည်၊ သင့်တာဝန်များ၏ ဘောင်အတိုင်းအတာအတွင်းတွင် စည်းမျဉ်းများအတိုင်း ကိစ္စများကို လုပ်ဆောင်နိုင်အပ်သည်။ သင့်တွင် အံ့ဖွယ်ရာ ဤအခွင့်အလမ်း ရှိနေသော်လည်း ဤသည်ကို သင်မရယူနိုင်သေးပေ။ ဤသည်က မည်သည့်အရာကို လက်တွေ့ပြနေသနည်း။ ပထမအနေဖြင့် ယင်းက သင်သည် သမ္မာတရားကို မနှစ်သက်ဘဲ စိတ်ဝင်စားမှု မရှိကြောင်း ထင်ရှားစေသည်။ ဒုတိယအနေဖြင့် သင့်တွင် သမ္မာတရားကို မည်သို့လိုက်စားပြီး မည်သို့လက်တွေ့လုပ်ဆောင်ရမည်နှင့်ပတ်သက်သည့် စစ်မှန်သော နားလည်ခြင်းတစ်ခု ကင်းမဲ့နေသည်ကိုလည်းကောင်း၊ သမ္မာတရားကို လက်တွေ့လုပ်ဆောင်ခြင်းဟူသည်မှာ အဘယ်အရာ ဖြစ်ကြောင်း၊ သမ္မာတရားကို လက်တွေ့လုပ်ဆောင်ခြင်း၏ အရေးပါမှုနှင့် တန်ဖိုးတို့အပြင် သမ္မာတရားကို လက်တွေ့လုပ်ဆောင်ခြင်းနှင့်ပတ်သက်၍ အဖိုးထိုက်သည့်အရာတို့ကို နားလည်ခြင်း သင့်တွင် ကင်းမဲ့နေသည်ကိုလည်းကောင်း ယင်းက ထင်ရှားစေသည်။ ဤအရာများကို နားလည်ခြင်းတစ်စုံတစ်ရာ မရှိပါက သင်သည် ကိစ္စများကို အိုးနင်းခွက်နင်းဖြင့်ပင် ပြီးမြောက်သွားရုံသာဖြစ်ကာ သမ္မာတရားအပေါ်ဖြစ်စေ၊ ယင်းကို လက်တွေ့လုပ်ဆောင်ဖို့ဖြစ်စေ စိတ်ဝင်စားခြင်းမရှိဘဲ “စည်းမျဉ်းများအတိုင်း ကိစ္စများကို လုပ်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့၏ အားသာချက်က အဘယ်နည်း” ဟူ၍ သင့်ကိုယ်သင် တွေးနေဆဲဖြစ်သည်။ သင်သည် သမ္မာတရား၏တန်ဖိုးကို နားမလည်ကြောင်း၊ စည်းမျဉ်းများအတိုင်း ကိစ္စများကို လုပ်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့၏ အကျိုးကျေးဇူးများကို ကိုယ်တိုင်ကိုယ်ကျ သင်မတွေ့ကြုံဖူးသေးကြောင်းနှင့် ယင်းတို့၏ အရေးပါမှုအကြောင်းကို သင်မသိသောကြောင့် သမ္မာတရားကို လက်တွေ့လုပ်ဆောင်ရာတွင် သင်၏စိတ်ဝင်စားမှုကင်းမဲ့ခြင်းအကြောင်းတို့ကို ဤအတွေးများက သက်သေပြသည်။ သင်သည် တရားဒေသနာများကို နားထောင်ရာတွင် အတန်အသင့် စိတ်ဝင်စားပြီး သိချင်စိတ်ပြင်းပြမှုအချို့ ရှိသော်လည်း သမ္မာတရားကို လက်တွေ့လုပ်ဆောင်ခြင်းအကြောင်းခေါင်းစဉ် လာသောအခါ သင်သည် စိတ်ဝင်စားမှု အနည်းငယ်သာ ပြသည်။ လူအချို့သည် တရားဒေသနာများကို နားထောင်ဖို့နှင့် ဘုရားသခင်၏နှုတ်ကပတ်တော်များကို ဖတ်ဖို့ ဆန္ဒရှိကြသည့်အပြင်၊ ကိစ္စများကို လုပ်ဆောင်ရင်း သမ္မာတရားကို လက်တွေ့လုပ်ဆောင်ဖို့ ၎င်းတို့သည် ဆန္ဒရှိကြသော်လည်း သမ္မာတရားကို အမှန်တကယ် လက်တွေ့လုပ်ဆောင်ဖို့ အချိန်ကျရောက်လာသောအခါ ၎င်းတို့သည် စံမမီကြချေ။ လောကီဆိုင်ရာ ဆက်ဆံရေးများအတွက် ၎င်းတို့၏နှစ်သက်လိုလားမှုများနှင့် အတွေးအခေါ်များ ထွက်ပေါ်လာသည်။ ထို့အပြင် ပျင်းရိမှု၊ ဇိမ်ခံစရာကို တပ်မက်ခြင်း၊ လှည့်ဖြားခြင်းနှင့် အဆင့်အတန်းအတွက် ယှဉ်ပြိုင်ခြင်းတို့ကဲ့သို့ ၎င်းတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ခံရသည်။ ၎င်းတို့၏တာဝန်များတွင် ၎င်းတို့သည် လုံးဝ တာဝန်မဲ့ကြသကဲ့သို့ သမ္မာတရားစည်းမျဉ်းများနှင့်အညီ ကိစ္စများကို လုံးဝ မကိုင်တွယ်ကြပေ။ ၎င်းတို့သည် အားသွန်ခွန်စိုက်ပြီး အလုပ်လုပ်ကြသည်။ ဆင်းရဲဒုက္ခခံရခြင်းကို ၎င်းတို့ ရှောင်ကြဉ်နိုင်နေသရွေ့ ၎င်းတို့ တင်းတိမ်ရောင့်ရဲနေကြသည်။ ထို့အပြင် ၎င်းတို့သည် မည်သည့်အရာနှင့်ပတ်သက်၍မျှ တာဝန်မသိကြပေ။ ၎င်းတို့၏တာဝန်များကို ပြည့်ပြည့်ဝဝ ၎င်းတို့ မပြီးမြောက်သေးကြောင်းကို ၎င်းတို့သိသောအခါတွင်ပင်လျှင် ၎င်းတို့သည် မိမိကိုယ်ကို ဆင်ခြင်သုံးသပ်ခြင်းမလုပ်ကြဘဲ ၎င်းတို့၏တာဝန်များကို ဝတ်ကျေတမ်းကျေ နည်းလမ်းဖြင့် ဆက်၍ ထမ်းဆောင်ကြသည်။ ရေရှည်တွင် ၎င်းတို့သည် ထုံထိုင်းလာသည်၊ တုံးအလာပြီး မထုံတက်တေးနိုင်လာကြသည်။ ဤသည်မှာ အလုပ်လုပ်ပေးသူတစ်ဦး၏အခြေအနေဖြစ်သည်။

လူများစွာတို့သည် တာဝန်များကို ထမ်းဆောင်လိုကြသည်။ ထို့အပြင် အချို့မှာ တာဝန်များကို ထမ်းဆောင်ဖို့ ဆန္ဒရှိကြသော်လည်း ၎င်းတို့အားလုံးသည် သမ္မာတရားကို လက်တွေ့လုပ်ဆောင်ဖို့ အဘယ်ကြောင့် အလွန်ခက်ခဲနေကြသနည်း။ ၎င်းတို့နားလည်သည့် သမ္မာတရားများကို လက်တွေ့လုပ်ဆောင်ကြည့်ဖို့ပင်လျှင် အဘယ်ကြောင့် ၎င်းတို့ မလုပ်ဆောင်နိုင်ရသနည်း။ ဤနေရာတွင် အတိအကျ မည်သည့်အရာဖြစ်နေသနည်း။ သမ္မာတရားကို လက်တွေ့လုပ်ဆောင်ခြင်းက ခက်ခဲသည်ဟု သင်တို့ ထင်ကြသလော။ (မဟုတ်ပါ။) သို့ဆိုလျှင် ယင်းကို သင်တို့သည် အဘယ်ကြောင့် လက်တွေ့မလုပ်ဆောင်နိုင်ကြသနည်း။ (ကျွန်ုပ်တို့သည် သမ္မာတရားကို မနှစ်သက်ကြပါ။) သမ္မာတရားကို မနှစ်သက်ခြင်းက မည်သည့်အရာနှင့်ဆက်စပ်နေသနည်း။ (လူတစ်ဦး၏ သဘာဝနှင့်ဆက်စပ်နေသည်။) ယင်းသည် လူတစ်ဦး၏ လူ့သဘာဝနှင့်လည်းကောင်း၊ သဘာဝနှင့်လည်းကောင်း ဆက်စပ်နေသည်။ လူ့သဘာဝ မရှိသောလူများတွင် အသိစိတ် သို့မဟုတ် ဆင်ခြင်တုံတရား မရှိပေ။ သို့ဖြစ်၍ ၎င်းတို့သည် သမ္မာတရားကို မချစ်နိုင်ပေ။ ထို့အပြင် ၎င်းတို့က ယင်းသည် အနည်းငယ်သာ အသုံးဝင်သည်ဟု ခံစားကြရသည်။ အကယ်၍ ၎င်းတို့ သမ္မာတရားကို လက်တွေ့လုပ်ဆောင်ပါက ၎င်းတို့သည် အခွင့်အရေးများကို လက်လွှတ်ဆုံးရှုံးရလိမ့်မည်ဖြစ်ပြီး ရိုးသားသူတစ်ယောက်ဖြစ်ခြင်းသည် လူနုံလူအများအတွက် ဖြစ်သည်ဟုလည်း ၎င်းတို့က ယုံကြည်ကြသောကြောင့် သမ္မာတရားကို လိုက်စားဖို့ မလိုအပ်ဟု ၎င်းတို့က ထင်ကြသည်။ ဥပမာအနေဖြင့် လူအချို့ကို အခြားသူများက စိတ်အနှောင့်အယှက်ဖြစ်စေသောအခါ “ငါသည် လက်စားချေရအောင် တစ်ခုခုပြန်လုပ်ဖို့ လိုအပ်သည်။ ငါ မည်မျှ ရက်စက်ကြမ်းကြုတ်သည်ကို ၎င်းတို့ သိစေရမည်” ဟု ၎င်းတို့သည် တွေးစပြုလာသည်။ ၎င်းတို့၏အထဲတွင် ဤကဲ့သို့သောအတွေးတစ်ခု ပေါ်လာသည်နှင့်တစ်ပြိုင်နက် ၎င်းတို့သည် အတွေးများဖြစ်မြောက်အောင် လုပ်ဆောင်ဖို့ လိုအပ်သလော။ လူများတွင် မကောင်းသောအတွေးများ ပေါ်ပေါက်လာသည်မှာ ၎င်းတို့သည် မိမိတို့သဘာဝများ၏ လွှမ်းမိုးခြင်းကို ခံထားရသောကြောင့် ဖြစ်သော်လည်း ဤကဲ့သို့သော အတွေးများအပေါ် လူအားလုံးက လက်တွေ့ ဆောင်ရွက်သလော၊ ယင်းတို့ကို အလေးဂရုပြုမိကြသလော။ (ကိစ္စများအားလုံးအပေါ်တွင် မဟုတ်ပါ။) မတူကွဲပြားသည့်ကိစ္စများ မည်မျှရှိကြသနည်း။ (တစ်ခါတစ်ရံတွင် အခြေအနေ မပေးပါ၊ ထို့ကြောင့် လူများသည် ၎င်းတို့၏ ဆိုးယုတ်သောအတွေးများကို ဖြစ်မြောက်အောင် မလုပ်ဆောင်နိုင်ကြပေ။ ၎င်းတို့သည် အသိစိတ်နှင့် ဆင်ခြင်တုံတရားရှိကြပြီး ၎င်းတို့၏ အတွေးများသည် ဆိုးယုတ်သည်ကို သတိပြုမိသောကြောင့် မိမိတို့ကိုယ်ကို အသိရှိစွာ ထိန်းချုပ်ကြ၍လည်း ဖြစ်နိုင်သည်။) မှန်သည်၊ လူအချို့သည် ၎င်းတို့၏ ဆိုးယုတ်သော အတွေးများကို အလေးဂရုထားကြသည့်အပြင် အခွင့်အရေးရသည်နှင့်တစ်ပြိုင်နက် မိမိတို့ကိုယ်ကို စိတ်ဖြည့်ဆည်းရန် ထိုအတွေးများကို လက်တွေ့ဆောင်ရွက်ကြသည်။ ဤသည်တို့မှာ ဆိုးယုတ်သော လူများဖြစ်ကြသည်။ ဆိုးယုတ်သော လူတစ်ယောက်က သူ့ခေါင်းထဲတွင် မည်သည့်ဆိုးယုတ်သော အကြံအစည်မျိုးရှိပါစေ ယင်းသည် မှန်ကန်သည်ဟု ၎င်းတို့ အစဉ်သဖြင့် ထင်ကြသည်။ ထို့အပြင် ယင်းအကြံအစည်ကို လက်တွေ့အရှိတရားဖြစ်အောင် ပြောင်းလဲပစ်ဖို့ အခွင့်အလမ်းတစ်ခုကို ၎င်းတို့သည် အမြဲတစေ ရှာဖွေလိုကြသည်။ ဆိုလိုသည်မှာ ယင်းတို့၏ ရည်မှန်းချက်ပန်းတိုင်များကို ရယူဖို့အလို့ငှာ ၎င်းတို့၏စိတ်ကို တကယ့်လုပ်ရပ်များအဖြစ်သို့ ပြောင်းပစ်လိုက်ကြကာ ၎င်းတို့၏ဆိုးယုတ်သောအတွေးများကို လုပ်ရပ်များအဖြစ်သို့ ၎င်းတို့ ပြောင်းလဲပစ်ကြသည်။ ၎င်းတို့သည် ယုတ္တိမရှိကြပေ၊ ၎င်းတို့သည် မချုပ်တည်းထားကြပေ၊ ထို့အပြင် မိမိတို့ကိုယ်ကို ချုပ်ထိန်းဖို့ ၎င်းတို့၏အသိစိတ်ကို မသုံးကြသကဲ့သို့ ၎င်းတို့၏လုပ်ရပ်များ လျော်ကန်မှုရှိခြင်းကိုဖြစ်စေ၊ အကျိုးဆက်များကိုဖြစ်စေ၊ မိမိတို့ကိုယ်ကို သို့မဟုတ် အခြားသူများအပေါ် ဖြစ်ပေါ်စေနိုင်သည့် အကျိုးသက်ရောက်မှု သို့မဟုတ် အန္တရာယ်တို့ကိုဖြစ်စေ အကဲဖြတ်ဖို့ ကိုယ့်ကိုယ်ကိုယ် သုံးသပ်ဆင်ခြင်ခြင်းလည်း ၎င်းတို့ မလုပ်ကြပေ။ ဤအရာများအကြောင်း ၎င်းတို့သည် သတိပင်မပြုမိကြချေ။ ၎င်းတို့၏ စိတ်တိုင်းကျ လုပ်ဆောင်ကြပြီး “ယောက်ျားအစစ်အမှန်ဟူသည် ရက်စက်ရမည်။ လူများသည် ဆိုးယုတ်ပြီး ရက်စက်ရမည်။ ၎င်းတို့ မရက်စက်လျှင် ၎င်းတို့ကို လူတိုင်းက အနိုင်ကျင့်ကြလိမ့်မည်ဖြစ်သောကြောင့် ဖြစ်သည်။ သို့ရာတွင် လူတိုင်းက ဆိုးယုတ်သောလူတစ်ဦးကို ကြောက်ရွံ့သည်” ဟု ၎င်းတို့ ယုံကြည်ကြသည်။ ဤအကြောင်းနှင့်ပတ်သက်၍ ၎င်းတို့ ပိုတွေးလေလေ၊ ဤနည်းအတိုင်း တွေးသည်မှာ မှန်ကန်သည်ဟု ၎င်းတို့ ပိုလက်ခံယုံကြည်လာစေလေလေ ဖြစ်သည်။ ထို့နောက်တွင် ၎င်းတို့သည် ဤနည်းအတိုင်း ပြုမူကြတော့သည်။ ထိုကဲ့သို့သော လူတစ်ယောက်၏ အပြုအမူကို ဆင်ခြင်တုံတရားနှင့် အသိစိတ်တို့ဖြင့် ချုပ်ထိန်းထားသလော။ (ချုပ်ထိန်းမထားပါ။) ယင်းသည် ထိုကဲ့သို့သောကန့်သတ်ချက်အောက်တွင် မရှိပေ။ နောက်ထပ်လူတစ်မျိုးတွင်လည်း ဤကဲ့သို့သော အတွေးများရှိသည်။ ထို့အပြင် ၎င်းတို့ တွေးသောအခါ ၎င်းတို့၏ အားမလိုအားမရဖြစ်မှုကို ထွက်ပေါက်ရှာဖို့ ၎င်းတို့သည် ပစ္စည်းများကို ရိုက်ခွဲပစ်ကောင်း ရိုက်ခွဲလိုက်နိုင်သော်လည်း လုပ်ဆောင်ရမည့်အချိန်သို့ ရောက်လာသောအခါ ၎င်းတို့၏ အတွေးများကို လုပ်ရပ်များအဖြစ်သို့ ၎င်းတို့ ပြောင်းလဲပစ်မည်မဟုတ်ချေ။ အဘယ်ကြောင့် ၎င်းတို့ မပြောင်းလဲမည်နည်း။ (အကြောင်းမှာ ၎င်းတို့၏အသိစိတ်နှင့် ဆင်ခြင်တုံတရားသည် ဒုစရိုက်အမှုများကို ကျူးလွန်ခြင်းမှ ၎င်းတို့ကို ဟန့်တားနိုင်သောကြောင့်ဖြစ်ပါသည်။) ၎င်းတို့တွင် အမှားနှင့် အမှန်ကို ကောင်းစွာသိမြင်ဖို့ စွမ်းရည်အပါအဝင် အသိစိတ်နှင့် ဆင်ခြင်တုံတရားတို့ရှိသည်။ ထို့အပြင် “ကျွန်ုပ်သည် ဤနည်းဖြင့် မလုပ်ဆောင်နိုင်ပါ။ ထိုသို့လုပ်ဆောင်ခြင်းသည် အကျိုးဆက်အနေဖြင့် အခြားသူများကို ဒုက္ခပေးသည့်အပြင် မိမိကိုယ်ကိုပါ ဆုံးရှုံးမှုများ ဖြစ်စေမည်ဖြစ်သောကြောင့် ဖြစ်သည်။ ဝဋ်လည်ခြင်းပင် ဖြစ်နိုင်သည်” ဟု ၎င်းတို့ စိတ်ပိုင်းဖြတ်ထားနိုင်သည်။ ၎င်းတို့၏ အတွေးများသည် မှန်သည် သို့မဟုတ် မှားသည်၊ သို့မဟုတ် ကောင်းသည်၊ သို့မဟုတ် ဆိုးယုတ်သည်ကို ၎င်းတို့ အကဲဖြတ်နိုင်သည်။ ဒေါသပေါက်ကွဲပြီးနောက် “ငါက မည်သည့်နေရာတွင်မဆို အတတ်နိုင်ဆုံး ညှာညှာတာတာဖြစ်သင့်သည်။ ကိစ္စမရှိပါ။ နောင်တွင် ထိုလူနှင့် မဆက်ဆံရုံသာ ရှိသည်။ ဤအရာမှ ငါ သင်ခန်းစာယူရမည်။ ပြီးလျှင် နောင်တွင် ထပ်၍ အလိမ်မခံရဖို့ ကြိုးစားရမည်။ လက်စားချေဖို့မလိုပါ” ဟု ၎င်းတို့သည် ဆင်ခြင်စဉ်းစားကြလိမ့်မည်။ ထို့နောက်တွင် ဤသည်က ၎င်းတို့ကို မိမိကိုယ်ကို ချုပ်တည်းစေလိမ့်မည်။ ဤ “ကန့်သတ်ချက်” သည် မည်သည့်အခြေခံအကြောင်းရင်းအပေါ်တွင် တည်ဆောက်ထားသနည်း။ ၎င်းသည် အသိစိတ်နှင့် ဆင်ခြင်တုံတရား၊ မည်သည့်အရာက မှန်သည်နှင့် မည်သည့်အရာက မှားသည်တို့ကို ဆုံးဖြတ်နိုင်သည့် စွမ်းရည်တစ်ခု၊ ၎င်းတို့၏အပြုအမူအနေအထိုင်အတွက် အခြေခံစည်းတစ်ခုနှင့် ၎င်းတို့၏ရွေးချယ်မှုများနှင့် အထုံဝါသနာတို့ ၎င်းတို့တွင် ရှိခြင်းဟူသည့် အခြေခံအကြောင်းရင်းအပေါ်တွင် တည်ဆောက်ထားသည်။ ၎င်းတို့၏အထုံဝါသနာဟူသည် အဘယ်နည်း။ ၎င်းတို့သည် မကောင်းမှုကို မကောင်းမှုဖြင့် တုံ့ပြန်ဖို့ မလိုလားကြပေ။ ထိုအစား မကောင်းသောကိစ္စများနှင့် ဆိုးယုတ်သည့် လုပ်ရပ်များကို ရှောင်ကြဉ်ဖို့ ပို၍လိုလားကြသည်။ ထို့ကြောင့်သာ ၎င်းတို့သည် မိမိတို့ကိုယ်ကို ချုပ်တည်းဖို့နှင့် ၎င်းတို့၏အတွေးများကို လက်တွေ့မဆောင်ရွက်ဖို့ နောက်ဆုံးတွင် ဆုံးဖြတ်ကြသည်။ ၎င်းတို့သည် စိတ်လည်းဆိုးကြသည်။ ထို့အပြင် ၎င်းတို့သည် ဒေါသအလျောက်လည်း ရက်စက်သောလုပ်ရပ်အချို့ကို ကျူးလွန်ချင်ကြသည် သို့မဟုတ် ရက်စက်သော စကားလုံးအချို့ကို ပြောချင်ကြသည်။ သို့ရာတွင် လက်တွေ့ယူဆောင်ရွက်ဖို့ အချိန်ကျရောက်လာသောအခါ ၎င်းတို့သည် ချုပ်တည်းထားကြသည်၊ မိမိတို့ကိုယ်ကို ဟန့်တားကြပြီး လက်တွေ့ဆောင်ရွက်ခြင်း မရှိကြပေ။ ၎င်းတို့၏အတွေးနယ်ပယ်အတွင်းတွင် ဆိုးယုတ်မှုကို ကန့်သတ်ထိန်းချုပ်ထားပြီး လုပ်ဆောင်ချက် သို့မဟုတ် ဖြစ်ရပ်မှန်တစ်ခု ဖြစ်မလာတော့ပေ။ ဤလူစားမျိုး နှစ်မျိုးလုံးတွင် မကောင်းသောအတွေးများ ရှိကြသည်။ ထို့ကြောင့် ဤတစ်မျိုးနှင့် ယခင်က ဖော်ပြထားသည့် ၎င်းတို့၏လုပ်ရပ်များကို ၎င်းတို့၏ ဆိုးယုတ်သော အတွေးများက ဦးဆောင်လမ်းပြသည်ကို ခွင့်ပေးသည့် လူစားမျိုးတို့အကြားရှိ သဘာဝအရ ကွာခြားချက်သည် အဘယ်နည်း။ (ဤလူစားမျိုးတွင် မွန်မြတ်သော သဘာဝတစ်ခုရှိသောကြောင့် ၎င်းတို့ကို ဆိုးယုတ်သော အတွေးများဖြင့် မထိန်းချုပ်နိုင်ပါ။) ဤလူအမျိုးအစားနှစ်မျိုး၏ သဘာဝများအကြား ကွာခြားချက်တစ်ခုရှိသည်။ လူအချို့သည် မိမိတို့အား အခြားသူများ၏ ဝေဖန်ခြင်း၊ ဖော်ထုတ်ခြင်း၊ သို့မဟုတ် ပြုပြင်ခြင်းကို ခံရသောအခါ အမုန်းတရား၊ မနာခံမှုနှင့် စိတ်မကျေနပ်ချက်တို့ဖြင့် ပြည့်နှက်နေကြသည်။ ပြီးလျှင် ၎င်းတို့သည် ရန်ငြိုးထားသည့် သဘောတစ်ခုကို ခံယူကြသည်။ သို့ရာတွင် အခြားလူများသည် ဤအခြေအနေများကို မှန်ကန်စွာနှင့် ယုတ္တိရှိရှိ ရင်ဆိုင်နိုင်ကြသည်။ အကယ်၍ ပြောခဲ့သည့်အရာက မှန်နေပါက ၎င်းတို့သည် လက်ခံနိုင်ကြသည်၊ ပြီးနောက် ယင်းမှ သင်ခန်းစာတစ်ခုကို ယူကြသည်။ ၎င်းတို့သည် ကျိုးနွံနာခံပြီး လက်ခံသည့် သဘောထားတစ်ခုကို ခံယူကြသည်။ ဤလူအမျိုးအစားနှစ်မျိုးအနက်မှ မည်သည့်တစ်မျိုးသည် သမ္မာတရားကို လက်တွေ့လုပ်ဆောင်နိုင်သနည်း။ (အသိစိတ်ရှိပြီး သမ္မာတရားကို လက်ခံနိုင်ကာ ဘုရားသခင်ထံ ကျိုးနွံနာခံနိုင်သည့် လူစားမျိုးဖြစ်ပါသည်။) ထိုကဲ့သို့သော လူတစ်ယောက်တွင် အသိစိတ် အတန်ငယ်ရှိသည်ဟု အဘယ်ကြောင့် သင်ဆိုသနည်း။ (အကြောင်းမှာ ၎င်းတို့၏အသိစိတ်က ၎င်းတို့အပေါ် အကျိုးသက်ရောက်မှုတစ်ခု ရှိသောကြောင့်ဖြစ်ပါသည်၊ ၎င်းက ၎င်းတို့၏ဆိုးယုတ်သည့် အတွေးများကို ထိန်းချုပ်သည်။) မှန်သည်၊ ထိုသို့ ဖြစ်နေသည်။ ၎င်းတို့၏အသိစိတ်သည် ၎င်းတို့အပေါ် ထိန်းချုပ်ခြင်း၊ ဦးဆောင်လမ်းပြခြင်းနှင့် ၎င်းတို့၏အတွေးများကို ယုတ္တိတန်အောင်လုပ်ပေးခြင်းဖြင့် အကျိုးသက်ရောက်မှုတစ်ခု ရှိနေပါသည်။ ယင်းတွင် အကျိုးသက်ရောက်မှုတစ်ခုရှိပါသည်။ အခြားလူစားမျိုး၏ အသိစိတ်တွင် အကျိုးသက်ရောက်မှုတစ်ခုရှိသလော။ မရှိပေ၊ အကျိုးသက်ရောက်မှုတစ်ခု မရှိပေ။ ထိုလူများသည် တစ်ခါတစ်ရံတွင် စဉ်းစားရုံသာစဉ်းစားကြသော်လည်း နောက်ပိုင်းတွင်မူ ၎င်းတို့သည် ၎င်းတို့ ပုံမှန်လုပ်နေကျအတိုင်း ပြုမူနေဆဲပင်ဖြစ်သည်။ ၎င်းတို့၏အသိစိတ်သည် အလှဆင်ခြင်းထက် မည်သည့်အရာမျှ မပိုပေ။ ထို့အပြင် ယင်း၏ တည်ရှိမှုသည် အကျိုးမရှိပေ။ ဤလူအမျိုးအစားများအနက်မှ မည်သည့်လူစားမျိုးသည် လူ့သဘာဝကို အတော်အသင့် ပိုင်ဆိုင်သနည်း။ (သူ၏အသိစိတ်နှင့် ဆင်ခြင်တုံတရားတွင် အကျိုးသက်ရောက်မှုတစ်ခုရှိသောသူဖြစ်ပါသည်။) အသိစိတ်တွင် အကျိုးသက်ရောက်မှုတစ်ခုရှိသောသူများတွင် အမှား၊ အမှန် ခွဲခြားနိုင်စွမ်းရှိပြီး ၎င်းတို့၏ဒုစရိုက်မှုများကို ထိန်းချုပ်နိုင်ကြသည်။ ဤကဲ့သို့သောလူစားမျိုးသည် သမ္မာတရားကို လက်တွေ့လုပ်ဆောင်နိုင်ပြီး သမ္မာတရားလိုက်စားခြင်းကို ရယူနိုင်သည်။ ကောင်းသောကိစ္စများကို လုပ်ဖို့ သို့မဟုတ် သမ္မာတရားစည်းမျဉ်းများအတိုင်း ကိစ္စများကို ကိုင်တွယ်ဖို့ လူအချို့ကို သင်မေးသောအခါ ၎င်းတို့၏အသိစိတ်သည် ၎င်းတို့အပေါ်တွင် အကျိုးသက်ရောက်မှုမရှိပေ။ မှန်ကန်သည်ဟု ၎င်းတို့သိထားသည့်အရာကို လုပ်ရမည့်အစား ၎င်းတို့နှစ်သက်သလိုသာ လုပ်ကြသည်။ ၎င်းတို့သည် အတင်းအဖျင်းပြောဖို့၊ တစ်ပါးသူတို့ကို ဝေဖန်အပြစ်တင်ဖို့နှင့် အခြားသူများကို မြှောက်ပင့်ဖို့ သို့မဟုတ် ဖော်လံဖားဖို့ ဆန္ဒရှိကြသည်။ ထို့အပြင် ၎င်းတို့သည် ဤအရာများကို တုံ့ဆိုင်းခြင်းမရှိဘဲ လုပ်ကြသည်။ သင်တို့သည် မည်သည့်လူစားမျိုးဖြစ်ကြသနည်း။ (ကျွန်ုပ်သည် လူ့အကြိုက်လိုက်သူတစ်ဦးဟု ထင်သည်။) လူ့အကြိုက်လိုက်သူများသည် ၎င်းတို့၏အသိစိတ်နှင့် ဆင်ခြင်တုံတရားတို့ဖြင့် ချုပ်တည်းသလော။ ၎င်းတို့သည် အမှားနှင့် အမှန်ကြားက ကွာခြားချက်ကို ခွဲခြားသိမြင်နိုင်သလော။ (လူ့အကြိုက်လိုက်သူများသည် မည်သူက မှန်ပြီး မည်သူက မှားသည်ကို အမှန်တကယ် ပြောနိုင်သည်ဟု ကျွန်ုပ် ထင်သည်၊ သို့သော် ၎င်းတို့တွင် တရားမျှတစိတ်မရှိပေ၊ အသင်းတော်၏အလုပ်ကို မကာကွယ်ပေ၊ ထို့အပြင် စာတန်ဆန်သော အတွေးအခေါ်များဖြင့် အတန်အသင့် ပြင်းထန်သောအဆင့်တစ်ခုအထိ ရောက်အောင် လွှမ်းမိုးခြင်း ခံထားရသည်။ ဥပမာအနေဖြင့် တစ်ခုခုအကြောင်း တစ်စုံတစ်ယောက်က ကျွန်ုပ်ကို မေးသောအခါ ကျွန်ုပ်က ထိုနေရာတွင် မရှိသောအခြားလူတစ်ဦးကို ရည်ညွှန်းပါက ကျွန်ုပ်သည် ရိုးသားစွာ စကားပြောနိုင်သည်၊ သို့သော် အကယ်၍ ၎င်းတို့က ထိုနေရာတွင် ရှိနေပါက ကျွန်ုပ် ချုပ်တည်းထားပြီး တိုက်ရိုက်မပြောတော့ပါ။) လူများစွာတို့သည် သမ္မာတရားကို မချစ်သော်လည်း သို့မဟုတ် ၎င်းကို မလိုက်စားသော်လည်း စင်စစ်အားဖြင့် ၎င်းတို့တွင် ၎င်းတို့၏ အမျိုးမျိုးသောအခြေအနေများကို နားလည်ခြင်းအချို့ရှိကြသည်။ သင်သည် သမ္မာတရားကို ချစ်၊ မချစ် သို့မဟုတ် သမ္မာတရားကို လက်တွေ့လုပ်ဆောင်ခြင်း ရှိမရှိဆိုသည့်အကြောင်းကို လောလောဆယ်တွင် မေ့ထားလော့။ ပထမဦးစွာ သင်အမျိုးအစား ခွဲခြားနိုင်သည့် သင်၏ထိုဖောက်ပြန်ပျက်စီးသည့်အခြေအနေများကို တဖြည်းဖြည်း တိုးတက်ဖို့နှင့် ပြောင်းလဲဖို့ ကြိုးစားကြည့်လော့။ ထိုနည်းဖြင့် သင်သည် လမ်းကြောင်းမှန်ပေါ်သို့ ဖြည်းဖြည်းချင်း ရောက်လာလိမ့်မည်။ သင်သတိပြုမိသည့်အရာများကို ပြောင်းလဲခြင်းဖြင့် စတင်လော့။ ဆိုလိုသည်မှာ သင်၏အသိစိတ်နှင့် ဆင်ခြင်တုံတရားတို့က သိမြင်နိုင်သည့်အရာများ သို့မဟုတ် မမှန်ကန်သည့် အခြေအနေများ၊ အဆိုပြုချက်များ၊ စိတ်ကူးအကြံအစည်များနှင့် သင့်စိတ်က သိနိုင်ပြီး အမျိုးအစားခွဲခြားနိုင်သောအမြင်များ စသဖြင့် ဖြစ်သည်။ သင်သတိပြုခံစားမိနိုင်သည့် ဤအရာများကို ပြောင်းလဲခြင်းဖြင့် စတင်လော့။ အကယ်၍ သင်သည် ဤအရာများကို ပြောင်းလဲနိုင်ပါက သင်သည် တော်တော်များများကို ရပြီးဖြစ်လိမ့်မည်။ အနည်းဆုံးအနေဖြင့် သင်သည် အသိစိတ်နှင့် ဆင်ခြင်တုံတရားရှိသော လူတစ်ယောက်ဖြစ်လိမ့်မည်၊ သင်သည် ယုတ္တိရှိရှိ ပြုမူလိမ့်မည်။ သင်၏ကိုယ်ပိုင် မမှန်ကန်သောအခြေအနေများကို ကောင်းစွာ သိမြင်နိုင်လိမ့်မည်၊ ထို့အပြင် သမ္မာတရားရဖို့ ကြိုးပမ်းနိုင်လိမ့်မည်။ ဤနည်းဖြင့် သင်သည် အမှုကိစ္စများကို စည်းမျဉ်းများဖြင့်ကိုင်တွယ်နိုင်လိမ့်မည်၊ ပြီးလျှင် သမ္မာတရားစစ်မှန်မှုများအတွင်းသို့ ဝင်ရောက်နိုင်လိမ့်မည်။ ထို့နောက်တွင် သင်၏တာဝန်ကို စံချိန်မီမီ ထမ်းဆောင်နိုင်လိမ့်မည်။ အကယ်၍ သင်သည် သမ္မာတရားကို နားလည်နိုင်ပြီး သင်၏တာဝန်တွင် လက်တွေ့ကျသောပြဿနာများကို ဖြေရှင်းနိုင်ပါက သင်သည် ပို၍နည်းနည်းလာသော အခက်အခဲများကို ရင်ဆိုင်လာရလိမ့်မည်။ ဥပမာအနေဖြင့် ယခင်က သင့်ကို လွတ်လပ်စွာ စကားပြောခြင်းမှ ဟန့်တားနေခဲ့သည့် အရာတစ်ခု သင်၏စိတ်နှလုံးထဲတွင် အစဉ်သဖြင့် ရှိနေခဲ့သောကြောင့် သင်သည် အခြားသူများထံတွင် သင်မြင်ခဲ့သည့်ပြဿနာများကို တိုက်ရိုက် မထောက်ပြခဲ့ဟု ဆိုကြပါစို့။ ထိုအစား သင်သည် ကြားကောင်းသည့် စကားလုံးများဖြင့် အစဉ်သဖြင့် ဝေ့လည်ကြောင်ပတ် လုပ်သည်။ အကြောင်းမှာ သင်သည် အခြားသူများကို ထိခိုက်နာကျင်အောင်လုပ်မိမည်ကို ကြောက်ရွံ့ခဲ့သောကြောင့်ဖြစ်သည်။ ထို့အပြင် မာန၊ ခံစားချက်များနှင့် လူအချင်းချင်း ဆက်ဆံရေးများအတွက် အမြဲ စိုးရိမ်ခဲ့သောကြောင့်ဖြစ်သည်။ ယခုတွင်မူ သင်သည် ဝေ့လည်ကြောင်ပတ် လုပ်မနေတော့ပေ။ ပြဿနာတစ်ခုရှိသောအခါ သင်သည် ယင်းနှင့်ပတ်သက်၍ တိုက်ရိုက် ရှင်းလင်းပြတ်သားစွာ ပြောသည်။ ထို့အပြင် သင်သည် အခြားသူများ၏ပြဿနာများကို ထောက်ပြနိုင်ပြီး သင်၏တာဝန်ဝတ္တရားများကို ကောင်းမွန်စွာ ဖြည့်ဆည်းသည်။ သင်၏စိတ်နှလုံးထဲတွင် စိုးရိမ်မှုများ သို့မဟုတ် အခက်အခဲများ မရှိတော့ပေ။ ထို့အပြင် သင်ပါးစပ်ဟလိုက်သောအခါ အခြားအကြောင်းအရင်း တစ်ခုခု၏ ထိခိုက်ခြင်းဖြစ်စေ၊ ဘောင်ခတ်ခြင်းဖြစ်စေ မခံရဘဲ သင်သည် စိတ်နှလုံးထဲမှနေ၍ တိုက်ရိုက် စကားပြောနိုင်ပြီဖြစ်သည်။ ယခုအခါတွင် သင်သည် သင်လုပ်သည့်အရာတွင် စည်းမျဉ်းများကို သင်လိုက်လျှောက်ရမည်၊ လောကီဆိုင်ရာ ဆက်ဆံမှုများအတွက် အတွေးအခေါ်များနှင့်အညီ သင်နေထိုင်၍ မဖြစ်သည့်အပြင် သင်၏မာနကို သင်သည် ဘေးဖယ်ထားရမည်ဖြစ်ပြီး စည်းမျဉ်းများကို ဆုပ်ကိုင်ထားရမည်ဟု သင်သိသည်။ ဤအရာများသည် ပို၍ပို၍ ရှင်းလင်းလာပြီး သင်၏မာနသည် သင့်အပေါ်တွင် အလွန် ပြင်းထန်သော အကျိုးသက်ရောက်မှုတစ်ခု ရှိတော့မည်မဟုတ်ပေ။ ထို့အပြင် သင်၏မာန သို့မဟုတ် ခံစားချက်များ၏ ဘောင်ခတ်ခံရခြင်းမရှိတော့ဘဲ သင် စကားပြောနိုင်လာသည်။ တရားမျှတသောစကားလုံးအချို့ကို သင်ပြောနိုင်လာပြီး သင်၏စိတ်နှလုံးထဲတွင် ကသိကအောက်နိုင်မှုကို မခံစားရတော့ပေ။ တစ်နည်းဆိုရလျှင် သင့်ကို အနှောင့်အယှက် ပေးနိုင်သောအရာများ ပို၍နည်းနည်းလာသည်။ သင်သည် ၎င်းတို့ကို ထိုးဖောက်ကျော်လွှားနိုင်သည်၊ ၎င်းတို့ကို လက်လွှတ်နိုင်သည်၊ ထို့အပြင် ၎င်းတို့၏ထိန်းချုပ်မှုမှ လွတ်မြောက်နိုင်လာသည်။ သမ္မာတရားကို သင်လက်တွေ့လုပ်ဆောင်ပြီး စည်းမျဉ်းများအတိုင်း အလုပ်လုပ်၍ စကားပြောဆိုသောအခါ သင်သည် ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်းကို ခံရလိမ့်မည်မဟုတ်ပေ။ ထို့အပြင် သင်၏စိတ်နှလုံးသည် ဆင်းရဲဒုက္ခကို ခံရတော့မည်မဟုတ်ပေ။ ထိုအစား ဤအရာက လုံးလုံးလျားလျား သဘာဝကျမှုကို ခံစားရစေလိမ့်မည်၊ သင်၏အသိစိတ်သည် ငြိမ်းချမ်းနေလိမ့်မည်၊ ထို့အပြင် သင်၏လုပ်ရပ်များသည် ၎င်းတို့ဖြစ်သင့်သည့်အတိုင်း ကွက်တိဖြစ်နေသည့်အလား သင်ခံစားရလိမ့်မည်။ သင်၏မျက်နှာအမူအရာနှင့် လုပ်ရပ်များသည် သဘာဝကျနေလိမ့်မည်ဖြစ်ပြီး သင်၏အခက်အခဲများသည် အသေးအဖွဲသာဖြစ်နေလိမ့်မည်။ ဤသည်က အပြောင်းအလဲမဟုတ်ဘူးလော။

လူတို့၏ အပြုအမူနှင့် ကမ္ဘာလောကကို ဆက်ဆံသည့်နည်းလမ်းများသည် ဘုရားနှုတ်ကပတ်တော်များအပေါ် အခြေခံရမည်။ ဤသည်မှာ ပြုမူနေထိုင်ခြင်းအတွက် အခြေခံအကျဆုံး စည်းမျဉ်း ဖြစ်သည်။ လူတို့သည် ပြုမူနေထိုင်ခြင်း စည်းမျဉ်းများကို နားမလည်လျှင် သမ္မာတရားကို မည်သို့ လက်တွေ့လုပ်ဆောင်နိုင်မည်နည်း။ သမ္မာတရားကို လက်တွေ့လုပ်ဆောင်ခြင်းသည် အနှစ်မရှိသော စကားလုံးများကို ပြောဆိုခြင်း သို့မဟုတ် ဆောင်ပုဒ်များကို ဟစ်ကြွေးခြင်း မဟုတ်ပေ။ ထိုအစား လူများသည် ဘဝတွင် မည်သည့်အရာကို တွေ့ကြုံရပါစေ ပြုမူနေထိုင်မှုဆိုင်ရာ စည်းမျဉ်းများ၊ အမှုကိစ္စများအပေါ် ၎င်းတို့၏ အမြင်ရှုထောင့်များ၊ သို့မဟုတ် မိမိတို့၏ တာဝန်များ ထမ်းဆောင်ခြင်းကိစ္စ ပါဝင်နေသရွေ့ ၎င်းတို့သည် ရွေးချယ်မှုတစ်ခု ပြုလုပ်ခြင်းကို ရင်ဆိုင်ရပြီး သမ္မာတရားကို ၎င်းတို့ ရှာဖွေသင့်သည်။ ၎င်းတို့သည် ဘုရားနှုတ်ကပတ်တော်များထဲ၌ အခြေခံအကြောင်းရင်းနှင့် စည်းမျဉ်းများကို ရှာဖွေသင့်သည်။ ထို့နောက်တွင် လက်တွေ့လုပ်ဆောင်ဖို့ လမ်းကြောင်းကို ၎င်းတို့ ရှာဖွေသင့်သည်။ ဤနည်းအားဖြင့် လက်တွေ့လုပ်ဆောင်နိုင်သည့် ထိုလူများသည် သမ္မာတရားကို လိုက်စားသူများဖြစ်သည်။ မည်မျှကြီးမားသော အခက်အခဲဖြင့် ကြုံရပါစေ ဤနည်းအားဖြင့် သမ္မာတရားကို လိုက်စားနိုင်ခြင်းသည် ပေတရု၏ လမ်းကြောင်းနှင့် သမ္မာတရား လိုက်စားသည့် လမ်းကြောင်းကို လျှောက်ခြင်းဖြစ်သည်။ ဥပမာအနေဖြင့် အခြားသူများနှင့် ဆက်ဆံသည့်အခါ မည်သည့်စည်းမျဉ်းကို စောင့်ထိန်းသင့်သနည်း။ သင်၏ နဂိုမူလအမြင်က “သဟဇာတဖြစ်ခြင်းသည် ဘဏ္ဍာသိုက်တစ်ခုဖြစ်သည်။ သည်းခံစိတ်ရှည်ခြင်းက အကျင့်ကောင်းတစ်ခုဖြစ်သည်” နှင့် လူတိုင်းက အကောင်းမြင်အောင် မပြတ်လုပ်ဆောင်သင့်သည်၊ အခြားလူများအား သိက္ခာကျစေခြင်းကို ရှောင်ကြဉ်သင့်ပြီး မည်သူ့ကိုမျှ အမြင်စောင်းအောင် မလုပ်သင့်၊ ဤနည်းအားဖြင့် အနာဂတ်တွင် အခြားသူများနှင့် သင့်မြတ်ရန် လွယ်ကူမည်ဟု ဖြစ်သည်။ ဤအမြင်၏ ဘောင်ခတ်ခြင်းကို ခံရပြီး သင်သည် အခြားလူများက မကောင်းသောအရာများ လုပ်ဆောင်သည်ကိုဖြစ်စေ၊ စည်းမျဉ်းများ ချိုးဖောက်သည်ကိုဖြစ်စေ မျက်မြင် မြင်တွေ့သောအခါတွင် ဆက်လက်၍ တိတ်ဆိတ်နေလေသည်။ လူတစ်ယောက်ကို အမြင်စောင်းအောင် လုပ်ခြင်းထက် အသင်းတော်၏အလုပ် ဆုံးရှုံးမှုများ ခံစားရဖို့ကို သင်ပိုလိုလားသည်။ သင်သည် မည်သူနှင့်အပြန်အလှန် ဆက်ဆံနေပါစေ ထိုသူနှင့် သင့်မြတ်နေအောင် သင်ကြိုးစားသည်။ သင်စကားပြောသောအခါ လူတို့၏ တွယ်တာမှုများနှင့် သိက္ခာဆည်ခြင်းအကြောင်းတို့ကို သင် အမြဲတမ်း စဉ်းစားသည်၊ ထို့အပြင် အခြားလူများ စိတ်ကျေနပ်စေဖို့ နားထောင်၍ကောင်းသော စကားလုံးများကို အမြဲတမ်း သင်ပြောသည်။ အကယ်၍ လူတစ်ယောက်တွင် ပြဿနာများ ရှိနေသည်ကို သင် သိရှိလျှင်ပင် ၎င်းတို့ကို သင် သည်းခံဖို့ ရွေးချယ်သည့်အပြင် ၎င်းတို့၏ရှေ့တွင် မပြောဘဲ နောက်ကွယ်တွင် ၎င်းတို့အကြောင်း မကောင်းပြောရုံသာပြောကာ ငြိမ်းချမ်းရေးကို ဆက်ထိန်းထားဆဲဖြစ်ပြီး သင်၏ဆက်ဆံရေးကို ထိန်းသိမ်းထားသည်။ ဤကဲ့သို့ ပြုမူနေထိုင်ခြင်းကို သင်မည်သို့ထင်သနည်း။ ယင်းမှာ လူ့အကြိုက်လိုက်သူတစ်ဦး၏ အပြုအမူမျိုး မဟုတ်လော။ ယင်းက အတော်အတန် လိမ္မာပါးနပ်လွန်းသည် မဟုတ်လော။ ယင်းက ပြုမူနေထိုင်ခြင်းစည်းမျဉ်းများကို ချိုးဖောက်သည်။ ထိုကဲ့သို့သောပုံစံမျိုးဖြင့် ပြုမူနေထိုင်ခြင်းသည် အောက်တန်းကျသည် မဟုတ်လော။ ဤကဲ့သို့ပြုမူသောသူများသည် လူကောင်းများ မဟုတ်ကြဘဲ ဤသည်မှာ လူတစ်ဦးအနေဖြင့် ဂုဏ်သရေရှိသော ပြုမူနေထိုင်နည်းတစ်ခု မဟုတ်ပေ။ သင်သည် ဒုက္ခဆင်းရဲ မည်မျှများများ ခံရပြီးဖြစ်နေပါစေ၊ သင်သည် အဖိုးအခ မည်မျှများများ ပေးဆပ်ခဲ့ပြီးဖြစ်နေပါစေ အကယ်၍ သင်သည် စည်းမျဉ်းများမရှိဘဲ ပြုမူနေထိုင်ပါက ဤအချက်တွင် သင်ကျရှုံးခဲ့ပြီဖြစ်သည်။ ထို့အပြင် သင်သည် ဘုရားသခင်၏ ရှေ့တော်မှောက်တွင် အသိအမှတ်ပြုခံရလိမ့်မည် မဟုတ်၊ အောက်မေ့သတိရခြင်း ခံရမည်မဟုတ် သို့မဟုတ် လက်ခံခြင်းခံရလိမ့်မည် မဟုတ်ချေ။ ဤပြဿနာကို သဘောပေါက်သွားသောအခါ သင်သည် စိတ်သောကရောက်ခြင်းကို ခံစားရသလော။ (ခံစားရပါသည်။) ဤစိတ်သောကရောက်ခြင်းက မည်သည့်အရာကို သက်သေပြသနည်း။ ယင်းက သင်သည် သမ္မာတရားကို ချစ်နေသေးကြောင်းနှင့် သင့်တွင် သမ္မာတရားကို ချစ်သောစိတ်နှလုံးတစ်ခုနှင့် သမ္မာတရားကို ချစ်ဖို့ ဆန္ဒတစ်ခုတို့ ရှိကြောင်းကို သက်သေပြသည်။ ယင်းက သင်၏အသိစိတ်တွင် အသိရှိနေဆဲဖြစ်ကြောင်းနှင့် သင်၏အသိစိတ်သည် အကုန်အစင် သေဆုံးမသွားကြောင်းတို့ကို သက်သေပြသည်။ သင်သည် မည်မျှနက်ရှိုင်းစွာ ဖောက်ပြန်ပျက်စီးနေပါစေ၊ သို့မဟုတ် သင့်တွင် ဖောက်ပြန်ပျက်စီးသော စိတ်သဘောထားများ မည်မျှများများ ရှိနေပါစေ သင်၏လူ့သဘာဝတွင် သင်သည် သမ္မာတရားနှင့် အပြုသဘောဆောင်သည့် အရာများကို ချစ်သော အနှစ်သာရတစ်ခု ရှိနေသေးသည်။ သင့်တွင် သတိပြုမိခြင်း ရှိနေသေးသရွေ့၊ သင်၏လူ့သဘာဝ၊ စိတ်သဘောထားများ၊ သင်၏တာဝန်ကို ထမ်းဆောင်ခြင်းနှင့် ဘုရားသခင်ကို သင်ဆက်ဆံသည့်ပုံတို့နှင့်ပတ်သက်၍ မည်သည့်ပြဿနာများ ရှိနေသည်ကို သိနေသေးသရွေ့၊ ထို့အပြင် သင်၏စကားများနှင့် လုပ်ရပ်များက အမြင်များ၊ ရပ်တည်ချက်များနှင့် သဘောထားများနှင့် ပတ်သက်လာသောအခါတွင် သင့်တွင် အသိပင်ရှိနေသေးပြီး သင်၏အမြင်များသည် မှားယွင်းနေကြောင်း၊ ယင်းတို့သည် သမ္မာတရားနှင့်ဖြစ်စေ၊ ဘုရားသခင်၏ ရည်ရွယ်ချက်များနှင့်ဖြစ်စေ မကိုက်ညီကြောင်းတို့ကို သဘောပေါက်နိုင်သော်လည်း ယင်းတို့ကို လက်လွှတ်ဖို့မှာ မလွယ်ကူသည့်အပြင် သင်သည် သမ္မာတရားကို လက်တွေ့လုပ်ဆောင်ချင်သော်လည်း ထိုသို့လက်တွေ့လုပ်ဆောင်ဖို့ မတတ်နိုင်ဘဲ သင်၏စိတ်နှလုံးသည် ရုန်းကန်လှုပ်ရှားနေရသည်၊ နာကျင်နေပြီး ညှဉ်းဆဲခံနေရသည့်အပြင် သင်သည် အကြွေးတင်နေသလို ခံစားနေရသရွေ့ ဤသည်မှာ အပြုသဘောဆောင်သောအရာများကို ချစ်သောလူ့သဘာဝ၏ သရုပ်သကန်တစ်ခုဖြစ်သည်။ ဤသည်မှာ အသိစိတ်ကို သတိပြုမိနေခြင်းဖြစ်သည်။ အကယ်၍ သင်၏လူ့သဘာဝတွင် အသိစိတ်ကို သတိပြုမိနေပါက၊ ထို့အပြင် သမ္မာတရားနှင့် အပြုသဘောဆောင်သည့်အရာများကို ချစ်သည့် အရာ၏ တစ်စိတ်တစ်ပိုင်းရှိနေပါက သင့်တွင် ဤခံစားချက်များ ရှိနေလိမ့်မည်။ ဤခံစားချက်များ ရှိခြင်းက သင့်တွင် အပြုသဘောဆောင်သည့် အရာများနှင့် အပျက်သဘောဆောင်သည့် အရာများအကြား ခွဲခြားသိမြင်နိုင်စွမ်းရှိကြောင်းနှင့် ဤအရာများအပေါ် အလေးမထားသည့် သို့မဟုတ် စိတ်မဝင်စားသည့် သဘောထားတစ်ခု မရှိကြောင်းတို့ကို သက်သေပြသည်။ သင်သည် မထုံထိုင်းပေ သို့မဟုတ် အသိမရှိခြင်း မဟုတ်ပေ။ ထိုအစား သင့်တွင် အသိရှိသည်။ ထို့အပြင် သင့်တွင် အသိရှိသောကြောင့် အမှန်နှင့် အမှားအကြားနှင့် အပြုသဘောဆောင်သည့်အရာများနှင့် အပျက်သဘောဆောင်သည့်အရာများအကြား ခွဲခြားသိမြင်နိုင်စွမ်းကို သင်ပိုင်ဆိုင်သည်။ အကယ်၍ သင့်တွင် သတိပြုမိခြင်းနှင့် ဤစွမ်းရည် ရှိလျှင် ဤအပျက်သဘောဆောင်သည့်အရာများ၊ ဤမှားယွင်းသည့်အမြင်များနှင့် ဖောက်ပြန်ပျက်စီးသော စိတ်သဘောထားများကို မုန်းတီးဖို့ သင့်အတွက် လွယ်ကူလိမ့်မည် မဟုတ်လော။ ယင်းက အတော်အတန် လွယ်ကူလိမ့်မည်။ အကယ်၍ သင်သည် သမ္မာတရားကို နားလည်ပါက လူ့ဇာတိ၏ကိစ္စများနှင့် အပျက်သဘောဆောင်သည့်အရာများကို လုံးဝအသေအချာ မုန်းတီးနိုင်လိမ့်မည်။ အဘယ်ကြောင့်ဆိုသော် သင့်တွင် ကိစ္စများ၏ အနည်းဆုံးနှင့် အခြေခံအကျဆုံးဖြစ်သည့် အသိစိတ်ကို သတိပြုမိခြင်းအား ပိုင်ဆိုင်ထားသောကြောင့် ဖြစ်သည်။ မည်သည့်အရာက မှန်သည်နှင့် မည်သည့်အရာက မှားသည်ဆိုသည်တို့အကြား ခွဲခြားနိုင်စွမ်းရှိခြင်းနှင့် အပြုသဘောဆောင်သည့်အရာများကို ချစ်ခြင်းနှင့်ပတ်သက်လာပါက တရားမျှတစိတ် ရှိခြင်းတို့ကဲ့သို့ပင် အသိစိတ်ကို သတိပြုမိခြင်းသည် အလွန်အဖိုးထိုက်တန်သည်။ ဤအရာသုံးခုတို့သည် ပုံမှန်လူ့သဘာဝတွင် နှစ်လိုဖွယ်အကောင်းဆုံးနှင့် အဖိုးအတန်ဆုံးသောအရာများ ဖြစ်ကြသည်။ အကယ်၍ ဤအရာသုံးခုတို့ကို သင်ပိုင်ဆိုင်ပါက သင်သည် သမ္မာတရားကို လုံးဝအသေအချာ လက်တွေ့လုပ်ဆောင်နိုင်လိမ့်မည်။ အကယ်၍ သင့်တွင် ဤအရာများအနက်မှ တစ်ခုမျှသာ သို့မဟုတ် နှစ်ခုမျှသာ ရှိလျှင်ပင် သမ္မာတရားအချို့ကို သင်သည် လက်တွေ့လုပ်ဆောင်နိုင်ဆဲ ဖြစ်လိမ့်မည်။ အသိစိတ်ကို သတိပြုမိခြင်းကို ငါတို့ တစ်ချက်ကြည့်ကြည့်ကြပါစို့။ ဥပမာအနေဖြင့် အကယ်၍ သင်သည် အသင်းတော်၏အမှုကို နှောင့်ယှက်ပြီး အဖျက်အမှောင့်လုပ်သည့် ဆိုးယုတ်သောလူတစ်ဦးနှင့် ကြုံရပါက ထိုသူကို ခွဲခြားသိမြင်နိုင်လိမ့်မည်လော။ သင်သည် သိသာထင်ရှားသည့် ဒုစရိုက်အမှုများကို ရွေးထုတ်နိုင်သလော။ မှန်ပေသည်၊ သင်ရွေးထုတ်နိုင်သည်။ ဆိုးယုတ်သောလူများသည် မကောင်းသောအရာများကို လုပ်ဆောင်ကြပြီး ကောင်းသောလူများသည် ကောင်းသောအရာများကို လုပ်ဆောင်ကြသည်။ သာမန်လူသည် တစ်ချက်ကြည့်ရုံဖြင့် ကွာခြားချက်ကို သိမြင်နိုင်သည်။ အကယ်၍ အသိစိတ်ကို သတိပြုမိခြင်းကို သင်ပိုင်ဆိုင်ပါက သင့်တွင် ခံစားချက်များနှင့် အမြင်များရှိလိမ့်မည် မဟုတ်လော။ အကယ်၍ သင်တို့တွင် အမြင်များနှင့် ခံစားချက်များရှိပါက သင်သည် သမ္မာတရားကို လက်တွေ့လုပ်ဆောင်ခြင်းအတွက် အခြေခံအကျဆုံး အခြေအနေများအနက်မှ တစ်ခုကို ပိုင်ဆိုင်ပြီဖြစ်သည်။ အကယ်၍ သင်သည် ဤလူက မကောင်းမှုလုပ်နေခြင်းဖြစ်သည်ဟု သိမြင်နိုင်ပြီး ခံစားနိုင်ပါက၊ ထို့အပြင် သင်သည် ယင်းကို ပိုင်းခြားသိမြင်နိုင်ပြီးနောက် ထိုလူကို ဖော်ထုတ်နိုင်ကာ ဤကိစ္စအပေါ် ပိုင်းခြားသိမြင်ဖို့ ဘုရားသခင်က ရွေးချယ်ထားသောလူများကို ထောက်ကူပေးနိုင်ပါက ပြဿနာသည် ပြေလည်လိမ့်မည်မဟုတ်လော။ ဤအရာက သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းများကို ကိုင်စွဲထားခြင်း မဟုတ်လော။ ဤနေရာတွင် သမ္မာတရားကို လက်တွေ့လုပ်ဆောင်ဖို့အတွက် မည်သည့်နည်းလမ်းများကို သုံးသနည်း။ (ထုတ်ဖော်ခြင်း၊ တိုင်ကြားခြင်းနှင့် မကောင်းမှု ပြုလုပ်ခြင်းကို ဟန့်တားခြင်းတို့ ဖြစ်ပါသည်။) မှန်ပေသည်။ ဤနည်းအတိုင်း ပြုမူခြင်းသည် သမ္မာတရားကို လက်တွေ့လုပ်ဆောင်ခြင်း ဖြစ်သည်။ ထို့အပြင် ဤအရာကို လုပ်ဆောင်ခြင်းဖြင့် သင်၏တာဝန်များကို သင်သည် ကောင်းမွန်စွာ ဖြည့်ဆည်းပြီးဖြစ်လိမ့်မည်။ အကယ်၍ သင်သည် ဤကဲ့သို့သောအခြေအနေများနှင့် ကြုံရသောအခါ သင်နားလည်သော သမ္မာတရားစည်းမျဉ်းများနှင့်အညီ ပြုမူနိုင်ပါက ဤအရာသည် သမ္မာတရားကို လက်တွေ့လုပ်ဆောင်ခြင်းဖြစ်သည်၊ ဤအရာသည် အမှုကိစ္စများကို စည်းမျဉ်းများနှင့်အညီ လုပ်ဆောင်ခြင်းဖြစ်သည်။ သို့သော် အကယ်၍ သင်သည် အသိစိတ်ကို သတိပြုမိခြင်းကို မပိုင်ဆိုင်ခဲ့ဘဲ ဆိုးယုတ်သောလူများက မကောင်းမှုလုပ်နေသည်ကို သင်မြင်ခဲ့ပါက သင်သည် ဤအရာကို သတိမူမိခဲ့လိမ့်မည်လော။ (ကျွန်ုပ်သည် သတိမူမိခဲ့မည် မဟုတ်ပါ။) ပြီးလျှင် သတိမူမိခြင်း မရှိသောလူများသည် ယင်းနှင့်ပတ်သက်၍ မည်သည့်အရာကို တွေးထင်ကြမည်နည်း။ “အဲဒီလူက မကောင်းမှုလုပ်ရင် ငါနဲ့ဘာဆိုင်လို့လဲ။ သူတို့က ငါ့ကို ထိခိုက်နေတာ မဟုတ်ဘူး၊ ဒါဆို ငါက သူတို့ကို ဘာကြောင့် စိတ်အနှောင့်အယှက်ပေးရမလဲ။ ဒါက လုပ်ဖို့ တကယ်ကို လိုအပ်လို့လား။ ဒီလိုလုပ်တာကနေ ငါ့အတွက် ဘယ်လိုအကျိုးရှိမလဲ” ဟူ၍ တွေးကြသည်။ ဤကဲ့သို့သောလူများသည် ဆိုးယုတ်သောလူများ မကောင်းမှုလုပ်ခြင်းကို ထုတ်ဖော်သလော၊ တိုင်ကြားသလော၊ ပြီးလျှင် တားဆီးသလော။ သေချာပေါက် မလုပ်ပေ။ ၎င်းတို့သည် သမ္မာတရားကို နားလည်သော်လည်း ယင်းကို လက်တွေ့မလုပ်ဆောင်နိုင်ကြပေ။ ထိုကဲ့သို့သောလူများတွင် အသိစိတ်နှင့် ဆင်ခြင်တုံတရားတို့ ရှိကြသလော။ ၎င်းတို့တွင် အသိစိတ်ရော၊ ဆင်ခြင်တုံတရားပါ မရှိကြချေ။ အဘယ်ကြောင့် ငါသည် ဤအရာကို ပြောရသနည်း။ အဘယ်ကြောင့်ဆိုသော် ၎င်းတို့သည် သမ္မာတရားကို နားလည်သော်လည်း ယင်းကို လက်တွေ့မလုပ်ဆောင်ကြချေ။ ဆိုလိုသည်မှာ ၎င်းတို့တွင် အသိစိတ်ဖြစ်စေ၊ ဆင်ခြင်တုံတရားဖြစ်စေ မရှိကြပေ။ ထို့အပြင် ၎င်းတို့သည် ဘုရားသခင်ကို ပုန်ကန်နေကြခြင်းဖြစ်သည်။ ၎င်းတို့၏ ကိုယ်ပိုင်အကျိုးစီးပွားများ မထိခိုက်အောင် ကာကွယ်ခြင်းအပေါ်တွင်သာ ၎င်းတို့ အာရုံစိုက်ကြသည်။ အသင်းတော်၏အလုပ်က ဆုံးရှုံးမှုများ ခံစားရသည်ဖြစ်စေ၊ မခံစားရသည်ဖြစ်စေ၊ ဘုရားသခင် ရွေးချယ်ထားသော လူများ၏ အကျိုးစီးပွားများ ပျက်စီးဆုံးရှုံးမှုရှိသည်ဖြစ်စေ၊ မရှိသည်ဖြစ်စေ ၎င်းတို့ အလေးထားခြင်း မရှိပေ။ ၎င်းတို့သည် မိမိတို့ကိုယ်ကို ကာကွယ်ဖို့ကိုသာ ကြိုးစားကြသည်။ ထို့အပြင် အကယ်၍ ပြဿနာများကို ၎င်းတို့ ရှာဖွေတွေ့ရှိပါက ယင်းတို့ကို လျစ်လျူရှုကြသည်။ တစ်ယောက်ယောက်က မကောင်းမှု ကျူးလွန်နေခြင်းကို ၎င်းတို့ တွေ့မြင်သည့်အချိန်တွင်ပင် ၎င်းတို့သည် ယင်းကို မမြင်ချင်ယောင်ဆောင်ကြပြီး ယင်းက ၎င်းတို့၏ အကျိုးစီးပွားများကို မထိခိုက်သရွေ့ အဆင်ပြေသည်ဟု တွေးထင်ကြသည်။ အခြားလူများက မည်သည့်အရာကို လုပ်ဆောင်သည်ဖြစ်စေ ယင်းက ၎င်းတို့၏ ကိစ္စမဟုတ်သယောင် ထင်ရသည်။ ၎င်းတို့တွင် တာဝန်သိစိတ်ကို မခံစားရချေ၊ ထို့အပြင် ၎င်းတို့၏အသိစိတ်များက ၎င်းတို့အပေါ် အကျိုးသက်ရောက်မှုတစ်စုံတစ်ရာ မရှိပေ။ ဤသရုပ်သကန်များအပေါ် မူတည်၍ ဤလူများတွင် လူ့သဘာဝရှိကြသလော။ အသိစိတ်နှင့် ဆင်ခြင်တုံတရား မရှိသည့်လူတစ်ယောက်သည် လူ့သဘာဝ မရှိသည့်လူတစ်ယောက် ဖြစ်သည်။ အသိစိတ်နှင့် ဆင်ခြင်တုံတရား မရှိသည့်လူများသည် အားလုံး ဆိုးယုတ်သူများ ဖြစ်ကြသည်။ ၎င်းတို့သည် လူသားများအဖြစ် ရုပ်ဖျက်ဟန်ဆောင်ထားကြသော မကောင်းသည့်အရာမျိုးစုံကို လုပ်ဆောင်နိုင်စွမ်းရှိသည့် လူ့တိရစ္ဆာန်များ ဖြစ်ကြသည်။

အသိစိတ်ကို သတိပြုမိခြင်းကို မပိုင်ဆိုင်သော လူတစ်ယောက်သည် ကောင်းမှုများနှင့် ဆိုးယုတ်သောအရာများကို ပိုင်းခြားသိမြင်နိုင်သလော။ ၎င်းတို့တွင် အမှန်နှင့်အမှား၊ သို့မဟုတ် မှန်ကန်ခြင်းနှင့် မမှန်ကန်ခြင်း အယူအဆ တစ်စုံတစ်ရာ ရှိကြသလော။ (၎င်းတို့တွင် မရှိကြပါ။) သို့ဆိုလျှင် ၎င်းတို့သည် အဘယ်ကြောင့် အခြားလူများကို ချဉ်းကပ်ကြသနည်း။ ဖောက်ပြန်ပျက်စီးသော လူသားမျိုးနွယ်ကို ၎င်းတို့ မည်သို့ရှုမြင်ကြသနည်း။ လူသားမျိုးနွယ်အားလုံးသည် အတော်အတန် ဆိုးကြသည်ဟုလည်းကောင်း၊ ၎င်းတို့ကိုယ်တိုင်သည် လူသားမျိုးနွယ်အကြားတွင် အဆိုးဆုံး မဟုတ်ကြဟုလည်းကောင်း၊ လူအများစုသည် ၎င်းတို့ထက် ပို၍ဆိုးကြသည်ဟုလည်းကောင်း ၎င်းတို့က ယုံကြည်ကြသည်။ အကယ်၍ လူများတွင် အသိစိတ်နှင့် ဆင်ခြင်တုံတရား ရှိရမည် ဖြစ်ကြောင်းနှင့် လူများသည် ကောင်းမှုများကို ပြင်ဆင်သင့်ကြောင်း ၎င်းတို့ကို သင် ပြောပါက ထိုအရာသည် မုသားတစ်ခုဖြစ်ပြီး ယင်းကို မယုံကြည်ကြဖို့ ၎င်းတို့က ပြောကြလိမ့်မည်။ အသိစိတ်ကို သတိပြုမိခြင်းအား မပိုင်ဆိုင်ကြသည့် ဤကဲ့သို့သောလူများသည် ထိုအကြောင်းကြောင့် သမ္မာတရားကို လက်တွေ့လုပ်ဆောင်ခြင်း၏ အဓိပ္ပာယ်နှင့် တန်ဖိုးကို မည်သည့်အခါမျှ သိကြလိမ့်မည်မဟုတ်ပေ။ ထို့ကြောင့် ဤလူစားမျိုးကို သမ္မာတရားကို ချစ်ခိုင်းဖို့ ဖြစ်နိုင်သလော။ (မဖြစ်နိုင်ပါ။) ၎င်းတို့၏ သဘာဝအနှစ်သာရအတွင်းတွင် သမ္မာတရားကို ချစ်သည့်အရာတစ်ခုမျှ မရှိသောကြောင့် ၎င်းတို့သည် မည်သည့်အခါမျှ သမ္မာတရားကို ချစ်နိုင်စွမ်း ရှိလိမ့်မည်မဟုတ်ပေ။ ဤလူစားမျိုးသည် သမ္မာတရားက မည်သည့်အရာ ဖြစ်သည်၊ ကောင်းသောအရာက မည်သည့်အရာ ဖြစ်သည်၊ သို့မဟုတ် မကောင်းမှုက မည်သည့်အရာ ဖြစ်သည်ဆိုသည်တို့ကို မည်သည့်အခါမျှ နားလည်လိမ့်မည်မဟုတ်ပေ။ ၎င်းတို့၏စိတ်ထဲတွင် အပြုသဘောဆောင်သောအရာများသည် အပျက်သဘောဆောင်ကြပြီး အပျက်သဘောဆောင်သော အရာများသည် အပြုသဘောဆောင်ကြသည်။ အယူအဆနှစ်မျိုးတို့သည် အတူတကွ မပြတ်မသား ဖြစ်နေကြသည်။ မည်သည့်စည်းမျဉ်းများအပေါ်တွင် ၎င်းတို့၏လုပ်ရပ်များကို ၎င်းတို့သည် အခြေခံကြသနည်း။ ၎င်းတို့သည် အမှန်နှင့်အမှား၊ သို့မဟုတ် အကောင်းနှင့်အဆိုးတို့အကြား ခွဲခြား၍ မသိမြင်ကြပေ။ ထို့အပြင် ၎င်းတို့သည် ဒဏ်ခတ်ခံရခြင်း သို့မဟုတ် အကျိုးခံစားရခြင်းတို့အကြောင်း ဂရုမစိုက်ကြပေ။ ၎င်းတို့လုပ်သမျှ သို့မဟုတ် ပြောသမျှသည် ၎င်းတို့၏ ကိုယ်ပိုင်အကျိုးကျေးဇူးအတွက် ဖြစ်ဖို့သာ လိုအပ်သည်။ ၎င်းတို့၏အမြင်ရှုထောင့်များအတွက်မူ ၎င်းတို့၏ ကိုယ်ပိုင်အကျိုးစီးပွားများနှင့် ကိုက်ညီဖို့ လိုအပ်သည်နှင့်အညီ ၎င်းတို့၏ပတ်ဝန်းကျင်နှင့်အညီ ယင်းတို့ကို ပြောင်းလဲလိုက်ကြသည်။ ၎င်းတို့၏ ရည်မှန်းချက်ပန်းတိုင်များနှင့် လိုအင်ဆန္ဒများကို ၎င်းတို့ ရရှိပြီးသည်အထိ ၎င်းတို့၏ အကျိုးစီးပွားများကို ထောက်ကူပေးမည့် ထင်မြင်ချက်များကို ၎င်းတို့ ဆုပ်ကိုင်ထားသည်။ ဤလူ့သဘာဝမျိုးဖြင့်လူတစ်ဦး၊ ဤသဘာဝအနှစ်သာရဖြင့်လူတစ်ဦးအတွက် သမ္မာတရားကို လက်တွေ့လုပ်ဆောင်ဖို့ ဖြစ်နိုင်သလော။ (မဖြစ်နိုင်ပါ။) သမ္မာတရားကို လက်တွေ့လုပ်ဆောင်ဖို့အလို့ငှာ လူတစ်ဦးသည် မည်သည့်အရာကို ပိုင်ဆိုင်ရမည်နည်း။ (အသိစိတ်ကို သတိပြုမိခြင်း၊ အမှန်နှင့်အမှားအကြား ပိုင်းခြားသိမြင်နိုင်စွမ်းနှင့် တရားမျှတမှုနှင့် အပြုသဘောဆောင်သောအရာများကို ချစ်သော စိတ်နှလုံးတစ်ခုတို့ ဖြစ်ပါသည်။) ဤအရာများအနက်မှ မည်သည့်အရာကို သင်တို့ ပိုင်ဆိုင်ကြသနည်း။ ဤအရာသုံးခုအနက်မှ အမှန်နှင့်အမှားအကြား ပိုင်းခြားသိမြင်နိုင်စွမ်းကို ရရှိခြင်းနှင့် တရားမျှတမှုနှင့် အပြုသဘောဆောင်သောအရာများကို ချစ်ခင်နှစ်သက်လာခြင်းတို့သည် အနည်းငယ် အားသွန်ခွန်စိုက် လုပ်ရနိုင်သည်။ ဤအရာနှစ်ခုတို့သည် သမ္မာတရားကို မချစ်သောသူများအတွက် ရယူဖို့ အလွန်ခက်ခဲသည်။ သို့ရာတွင် အသိစိတ်နှင့် ဆင်ခြင်တုံတရားတို့ ရှိသောလူများသည် အနည်းဆုံးအနေဖြင့် ၎င်းတို့၏အသိစိတ်နှင့် ဆင်ခြင်တုံတရားတို့နှင့်အညီ ကိစ္စများကို လုပ်ရမည်၊ အနိမ့်ဆုံးအနေဖြင့် အခြားလူများကို မထိခိုက်ရ၊ မိမိတို့၏ ကိုယ်ပိုင်အကျိုးစီးပွားအတွက် အခြားသူများကို ထိခိုက်နာကျင်မှုမဖြစ်စေရ၊ ထို့အပြင် မကောင်းမှု မလုပ်ရ သို့မဟုတ် ယုတ္တိမတန်သည့် လွန်လွန်ကဲကဲ ကိစ္စများကို မလုပ်ရ။ ထိုနည်းဖြင့် ၎င်းတို့၏အသိစိတ်သည် လိပ်ပြာသန့်နိုင်သည်။ အကယ်၍ ၎င်းတို့သည် ဘုရားသခင်အပေါ် အမှန်တကယ် ယုံကြည်ပါက ၎င်းတို့သည် အနည်းဆုံး ရိုးသားရမည်။ ထို့အပြင် ၎င်းတို့လုပ်သမျှ အရာတိုင်းတွင် ၎င်းတို့၏အသိစိတ်နှင့် ဆင်ခြင်တုံတရားတို့နှင့်အညီ ဖြစ်ရမည်။ ဤအရာများသည် လူကောင်းတစ်ယောက် ဖြစ်ခြင်းအတွက် စံနှုန်းများဖြစ်ကြသည်။ အကယ်၍ ၎င်းတို့တွင် အစွမ်းအစ အနည်းငယ်ရှိပြီး သမ္မာတရားကို နားလည်သဘောပေါက်နိုင်ပါက ပို၍ပင် ကောင်းသည်။ ထိုအခါတွင် ၎င်းတို့သည် ၎င်းတို့လုပ်သမျှအရာတိုင်းတွင် သမ္မာတရားကို ရှာဖွေနိုင်ပြီး စည်းမျဉ်းများကို ချိုးဖောက်ခြင်းများအတွက် ၎င်းတို့၏ လုပ်ရပ်များအပေါ်တွင် အဆက်မပြတ် ပြန်လည်သုံးသပ်နိုင်သည်။ သင်၏စိတ်နှလုံးထဲတွင် အကဲဖြတ်ခြင်းအတွက် စံနှုန်းတစ်ခု ရှိသလော။ အကယ်၍ သင်က တစ်ခုခု အမှားလုပ်မိပါက သို့မဟုတ် စည်းမျဉ်းများကို ချိုးဖောက်မိပါက၊ အကယ်၍ သင်သည် ဝတ်ကျေတမ်းကျေ လုပ်နေပါက သို့မဟုတ် အကယ်၍ သင်သည် သင်၏ ဇာတိပကတိဆိုင်ရာ ဆက်ဆံရေးများကို ကာကွယ်ပါက ဤသည်ကို သင်သတိထားမိသလော။ အကယ်၍ သင်သတိထားမိပါက သင့်တွင် အသိစိတ်အနည်းငယ်ရှိသည်။ အကယ်၍ သင့်တွင် အသိစိတ်ကို သတိပြုမိခြင်းမရှိပါက သင်သည် ဒုက္ခရောက်ပြီဖြစ်သည်။ ကယ်တင်ခြင်းအတွက် မျှော်လင့်ချက်ရှိဖို့အလို့ငှာ သင့်တွင် အနည်းဆုံး အသိစိတ်ကို သတိပြုမိခြင်းရှိရမည်။ အကယ်၍ သင်တို့တွင် ထိုအရာကိုပင် မရှိပါက သင်တို့သည် အန္တရာယ်ရှိနေပြီဖြစ်သည်၊ အဘယ်ကြောင့်ဆိုသော် လူ့သဘာဝ မရှိသောလူများကို ဘုရားသခင်က မကယ်တင်သောကြောင့် ဖြစ်သည်။ သင်၏လူ့သဘာဝအတွင်းတွင် အသိစိတ်ကို သတိပြုမိခြင်းက မည်သည့်အကျိုးသက်ရောက်မှု ရှိသနည်း။ အကျိုးသက်ရောက်မှုမှာ သင်ကိုယ်တိုင်တွေ့ကြုံရသည့်အရာများ မှန်ကန်ခြင်းနှင့် မှားယွင်းခြင်း၊ သင်၏မျက်လုံးများဖြင့် သင်မြင်သောအရာနှင့် သင်၏နားများဖြင့် သင်ကြားသောအရာ၊ သင်တွေးသည့်အရာ၊ သင်လုပ်ဖို့ အစီအစဉ်ဆွဲထားသောအရာနှင့် သင်လုပ်ပြီးသွားသောအရာတို့၏ မှန်ကန်ခြင်းနှင့် မှားယွင်းခြင်းကို အကဲဖြတ်ရန် သင်၏အသိစိတ်ကို သင်သုံးရမည်။ သင်၏အပြုအမူအနေအထိုင်နှင့် လုပ်ရပ်များတွင် အနည်းဆုံး အခြေခံစည်းမျဉ်းတစ်ခု ရှိရမည်။ ဥပမာအနေဖြင့် စိတ်အားထက်သန်မှုများစွာဖြင့် လိုက်စားသော်လည်း အလွန်ရိုးရှင်းပြီး မာယာကင်းသည့်လူတစ်ယောက်ကို သင်မြင်ပြီး သင်သည် ၎င်းအပေါ် အစဉ်သဖြင့် အထင်အမြင်သေးသည့်အပြင် ၎င်းကို အဆက်မပြတ် အနိုင်ကျင့်လိုသည်၊ သည်းမခံနိုင်ဖြစ်ပြီး သင်၏စကားလုံးများဖြင့် ၎င်းကို ပြက်ရယ်ပြုလိုသည်ဟု ဆိုကြပါစို့။ သင့်တွင် ဤအတွေးများရှိသည်။ ထို့အပြင် သင်သည် ဤကဲ့သို့သောအပြုအမူအချို့ကိုလည်း ရံဖန်ရံခါ ထုတ်ဖော်သည်။ သင်၏စိတ်နှလုံးထဲတွင် ဤအရာကို သင်သတိထားမိလိမ့်မည်လော။ ဤအတွေးများနှင့် လုပ်ရပ်များသည် မှားပြီး မြင်မကောင်း၊ ရှုမကောင်းဖြစ်နေသည်ကို သင်သိလိမ့်မည်လော။ သင်၏လုပ်ရပ်များ၏သဘာဝက မည်သည့်အရာ ဖြစ်သည်ကို သင်သဘောပေါက်လိမ့်မည်လော။ (သဘောပေါက်ပါမည်။) သို့ဆိုလျှင် ၎င်းက သင့်တွင် အသိစိတ်ကို သတိပြုမိခြင်းရှိသည်ဟု ဆိုလိုသည်။ လူများ၊ ဖြစ်ရပ်များနှင့် အမှုအရာများအပေါ် သင်၏ အမြင်ရှုထောင့်များ၊ သို့မဟုတ် သင့်ကိုယ်ပိုင်စိတ်နှလုံးထဲရှိ အတွေးများက အကျည်းတန်ခြင်း ရှိမရှိကိုဖြစ်စေ၊ လှပပြီး ကောင်းမွန်ခြင်း ရှိမရှိကိုဖြစ်စေ၊ သင်၏ စိတ်နှလုံးထဲတွင် အကဲဖြတ်ရန် စံနှုန်း ရှိမရှိကိုဖြစ်စေ သင် ပိုင်းခြားသိမြင်နိုင်စွမ်းပင် မရှိပါက သင်သည် လူ့သဘာဝ မရှိချေ။ အသိစိတ်မရှိသောလူများတွင် လူ့သဘာဝ မရှိပေ။ အကယ်၍ သင်သည် အခြေခံလူ့သဘာဝကိုပင်လျှင် မသိပါက သင့်တွင် မည်သည့်တန်ဖိုးမျှ မရှိသည့်အပြင် ကယ်တင်ခြင်းမခံရနိုင်ပေ။ ဘုရားသခင်က အဘယ်ကြောင့် ယုဒကို သခင့်အား သစ္စာဖောက်သည့် ဇာတ်ကောင်နေရာတွင် တာဝန်ပေးထားခဲ့သနည်း။ ယုဒ၏သဘာဝနှင့်အညီ ထိုကဲ့သို့ သူလုပ်ခဲ့သည်။ ယုဒသည် သူ၏ကိုယ်ပိုင်အမြတ်အစွန်းအတွက် သူ၏သခင်ကိုပင် သစ္စာဖောက်ခဲ့သည့်လူစားမျိုး ဖြစ်ခဲ့သည်။ ထို့အပြင် ဘုရားသခင်သည် ထိုကဲ့သို့သောလူများကို မကယ်တင်ပေ။ ယုဒသည် ငွေကို ခိုးယူနိုင်ခဲ့သောကြောင့် သူ့တွင် အသိစိတ်တစ်ခု ရှိခဲ့သလော။ (မရှိခဲ့ပါ။) ဤသည်မှာ အသိစိတ်တစ်ခု မရှိပုံပေါက်သည့်အရာဖြစ်သည်။ အထူးသဖြင့် သူ ခိုးယူခဲ့သောငွေသည် သခင့်၏ငွေ ဖြစ်နေခဲ့သည် ဟူသည့်အချက်မှာ သူသည် အသိစိတ်နှင့် ဆင်ခြင်တုံတရား အားလုံး ကင်းမဲ့နေခဲ့သည့် အရာတစ်ခုဖြစ်ကြောင်းကို ဆိုလိုသည်။ သူသည် မကောင်းသောအရာများကို လုပ်ခြင်းကို မည်သည့်နည်းလမ်းဖြင့်မျှ ချုပ်ထိန်း၍ မရခဲ့သော နတ်ဆိုးတစ်ကောင်ဖြစ်ခဲ့သည်။ သူသည် အသိစိတ်ကို သတိပြုမိခြင်း မရှိခဲ့ဘဲ သူ့ကိုယ်သူ မချုပ်ထိန်းနိုင်ခဲ့ပေ။ ထို့ကြောင့် သူသည် ဘုရားသခင်အတွက် ဆက်ကပ်ထားသည့် ထိုလှူဖွယ်ပစ္စည်းများကို တိတ်တဆိတ် သုံးစွဲနိုင်ခဲ့ခြင်းဖြစ်သည်။ အကယ်၍ လူတစ်ယောက်သည် ဘုရားသခင်အတွက် ဆက်ကပ်ထားသည့် လှူဖွယ်ပစ္စည်းများကို တိတ်တဆိတ် သုံးစွဲနိုင်ခဲ့ပါက ၎င်းတို့တွင် မည်သည့်လူ့သဘာဝမျိုး ရှိသနည်း။ (ဆိုးယုတ်သောလူတစ်ယောက်၏ လူ့သဘာဝမျိုး ရှိပါသည်။) ၎င်းတို့တွင် လူ့သဘာဝမရှိကြပေ။ လူ့သဘာဝကင်းမဲ့ခြင်း၏ ပထမဆုံးအမှတ်အသားသည် အသိစိတ်ကို သတိပြုမိခြင်း မရှိမှုနှင့် လူတစ်ဦးလုပ်သမျှတိုင်းတွင် သူ၏အသိစိတ်က ထိန်းချုပ်မှု မရှိခြင်းဖြစ်သည်။ ယုဒတွင် ဤအခြေခံအကျဆုံးသောအရာပင်လျှင် မရှိပေ။ ဆိုလိုသည်မှာ သူ့တွင် လူ့သဘာဝ မရှိခဲ့ဟူ၍ဖြစ်သည်။ သို့ဖြစ်သောကြောင့် ထိုကဲ့သို့သောအရာတစ်ခုလုပ်ဖို့ သူ့အတွက် ပုံမှန်သာဖြစ်ခဲ့သည်။ ထို့ကြောင့် သခင့်ကို သစ္စာဖောက်သည့်အပိုင်းကို ပါဝင်ဆောင်ရွက်ဖို့ ယုဒအတွက် ဘုရားသခင်က စီစဉ်ခြင်းနှင့် သူ့အား ဤအစေခံမှုပေးစေခြင်းသည် အသင့်တော်ဆုံးသော ရွေးချယ်မှုဖြစ်ခဲ့သည်။ ဘုရားသခင်၏ မည်သည့်ပစ္စည်းမျှ အလဟဿမဖြစ်ရပေ၊ ဘုရားသခင် လုပ်သမျှအရာရာတိုင်းသည် မှန်ကန်သည်။ ငွေအိတ်ထဲမှ ငွေကို ယုဒ ခိုးယူခဲ့ပြီး ယင်းအကြောင်းကို မည်သူမျှ မသိခဲ့သည့်အချိန်က သူသည်လည်း ဘုရားသခင်က သူ ခိုးယူနေခြင်းကို မမြင်ခဲ့ဟု သူယုံကြည်ခဲ့သည်။ သူ့တွင် အသိစိတ်ကို သတိပြုမိခြင်း မရှိခဲ့ပေ၊ ထို့အပြင် အခြားမည်သူတစ်ဦးတစ်ယောက်ကမျှ သိခဲ့မည်ဟု ထင်မထားခဲ့ပေ။ ပြီးလျှင် ဤအရာ၏ ရလဒ်မှာ အဘယ်နည်း။ သူသည် သခင့်ကို သစ္စာဖောက်ခြင်း ဖြစ်သော၊ သခင့်ကို ရန်သူလက်သို့ အပ်ခြင်းဖြစ်သော သေစေလောက်အောင်ကြီးမားသည့်အပြစ်ကို ကျူးလွန်ခဲ့ပြီး ခေတ်အဆက်ဆက်တစ်လျှောက်တွင် အပြစ်သားတစ်ဦးအဖြစ် လူသိများလာခဲ့သည်။ ထို့နောက်တွင် သူသည် သူ့ကိုယ်သူ ဆွဲကြိုးချပြီး သူ၏ဝမ်းဗိုက်သည် ဟောင်းလောင်းပွင့်လျက် သေဆုံးခဲ့သည်။ ထိုကဲ့သို့သော လူတစ်ယောက်ကို သနားသင့်သလော။ ထိုကဲ့သို့အပြစ်ပေးခြင်းကို ခံရသည့် လူ့သဘာဝမရှိသော လူ့တိရစ္ဆာန်တစ်ဦးသည် လုံးဝ မသနားထိုက်ပေ။

လူ့သဘာဝရှိသောလူများသည် ၎င်းတို့၏အသိစိတ်နှင့် ဆင်ခြင်တုံတရားတို့နှင့်အညီ အရာရာတိုင်းကို လုပ်ကြသည်။ ၎င်းတို့၏ အပြုအမူအနေအထိုင်အတွက် အခြေခံစည်းမျဉ်းသည် အနည်းဆုံးအနေဖြင့် ၎င်းတို့အသိစိတ်များ၏ စံနှုန်းအောက်သို့ ကျဆင်းလိမ့်မည်မဟုတ်ပေ။ အကယ်၍ တစ်စုံတစ်ခုကို လုပ်ဆောင်ခြင်းသည် မှားယွင်းသည်ဟု ၎င်းတို့ သတိထားမိပါက ၎င်းတို့၏အပြုအမူကို ၎င်းတို့ ထိန်းချုပ်နိုင်လိမ့်မည်။ အသိစိတ်က လူများကို သင့်တော်သော ပြုမူဆောင်ရွက်နည်းကို ပြောပြနိုင်သည်။ သို့မှသာ အသိစိတ်ရှိသော လူများသည် ၎င်းတို့၏ အသိစိတ်အပေါ် အခြေခံ၍ ပြောဆိုနိုင်ပြီး ပြုမူနိုင်သည်။ ယုံကြည်သူများ ဖြစ်လာပြီးနောက်တွင် ၎င်းတို့၏အသိစိတ်သည် ယခင်က နေရာတွင် ဆက်လက်၍ ပါဝင်ဆောင်ရွက်လေသည်။ ထို့ကြောင့် ၎င်းတို့ ရှင်းလင်းပြတ်သားစွာ မမြင်နိုင်သည့် အရာများစွာရှိသောအခါ ၎င်းတို့သည် အနည်းဆုံးအနေဖြင့် ၎င်းတို့၏အသိစိတ်အပေါ် အခြေခံ၍ ထိုအရာများကို ချဉ်းကပ်ကာ ကိုင်တွယ်နိုင်ကြသေးသည်။ အကယ်၍ ဤအခြေခံအချက်အပြင် ၎င်းတို့သည် သမ္မာတရားကို နားလည်ပါက ထိုအခါတွင် ၎င်းတို့သည် သမ္မာတရား စည်းမျဉ်းများအတိုင်း အမှုကိစ္စများကို ကိုင်တွယ်လိမ့်မည်။ ၎င်းတို့၏အသိစိတ်က ၎င်းတို့၏ လုပ်ရပ်သည် သမ္မာတရားစည်းမျဉ်းများနှင့် ကိုက်ညီခြင်း ရှိမရှိကို သတိပြုနိုင်လိမ့်မည် ဖြစ်သည့်အပြင် ၎င်းတို့အပေါ်တွင် အကျိုးသက်ရောက်မှုတစ်ခု ရှိလိမ့်မည်။ အကယ်၍ လူများက စည်းမျဉ်းများကို ချိုးဖောက်ပြီး ၎င်းတို့၏ ဇာတိပကတိ အကျိုးစီးပွားများကို ကာကွယ်ပေးပါက ဤသည်မှာ ၎င်းတို့၏ဖောက်ပြန်ပျက်စီးသော စိတ်သဘောထားများက စိုးမိုးခြယ်လှယ်ထားသောကြောင့် ဖြစ်သည်။ ထို့အပြင် အသိစိတ်ရှိသောသူများသည် ဤသည်ကို သတိပြုမိသင့်သည်။ အကယ်၍ လူတစ်ဦးသည် သမ္မာတရားကို နားလည်သော်လည်း ယင်းကို လက်တွေ့မလုပ်ဆောင်ပါက လိပ်ပြာမသန့်ခြင်းကို ၎င်းတို့ ခံစားကြရသလော။ ၎င်းတို့၏စိတ်နှလုံးသည် အေးဆေးသက်သာရှိနိုင်သလော။ ဤအရာကို လူများအားလုံးသည် တွေ့ကြုံနိုင်ကြသည်။ သင်တို့၏ နေ့စဉ်ဘဝထဲတွင် လူများနှင့် ဆက်ဆံနေသည်ဖြစ်စေ သို့မဟုတ် အမှုကိစ္စများကို လုပ်နေသည်ဖြစ်စေ သင်၏ အသိစိတ်ကို သတိပြုမိခြင်းသည် မသိသာမထင်ရှားဘူးလော။ သင်သည် တစ်ခါတစ်ရံတွင် အကြွေးတင်နေသည် သို့မဟုတ် ပြစ်တင်မောင်းမဲခံနေရသည်ဟု ခံစားမိသလော။ စိတ်ထဲတွင် ဘဝင်မကျခြင်းနှင့် စွပ်စွဲခြင်း၊ သို့မဟုတ် အတွင်းစိတ်ထဲက နာကျင်ခြင်းနှင့် ရုန်းကန်လှုပ်ရှားနေရခြင်းတို့ကို တစ်ခါတစ်ရံတွင် သင်ခံစားရသလော။ သင်တို့တွင် ဤခံစားချက်များ တစ်ချိန်လုံး ရှိနေသလော။ အကယ်၍ သင်တို့တွင် ရှိနေပါက ယင်းမှာ သိပ်မဆိုးလှပေ။ သို့သော် အကယ်၍ သင်တို့တွင် မရှိပါက သင်တို့သည် အန္တရာယ်ရှိနေပြီဖြစ်သည်။ သင်မည်သူဖြစ်နေပါစေ အကယ်၍ သင့်တွင် အသိစိတ်၏ခံစားချက်များ မရှိပါက သင်သည် ဘုရားသခင်အပေါ် အမှန်တကယ် မယုံကြည်ပေ။ “ဤသည်မှာ လူတစ်ယောက်၏ ယုံကြည်ခြင်းက အစစ်အမှန်ဖြစ်သည် သို့မဟုတ် အတုအယောင်ဖြစ်သည်နှင့် မည်သို့များ သက်ဆိုင်သနည်း” ဟူ၍ လူအချို့က မေးသည်။ ဤအရာများအကြားရှိ ကွင်းဆက်သည် မည်သည့်အရာ ဖြစ်သည်ဟု သင်တို့ ပြောနိုင်သနည်း။ (အသိစိတ်ကို သတိပြုမိခြင်းရှိသော လူတစ်ယောက်သည် တစ်ခုခု အမှားအယွင်း လုပ်မိသောအခါ ၎င်းတို့ ခံစားရသည့် ကိုယ့်ကိုယ်ကိုယ် အပြစ်တင်ခြင်း၊ စိတ်ဆင်းရဲခြင်း၊ နောင်တကြီးစွာရခြင်းနှင့် အကြွေးတင်သည့် စိတ်တို့အားလုံးသည် ဘုရားသခင်ထံမှ လာသည်။ ဘုရားသခင်၏ အပြစ်တင်ခြင်းကို ၎င်းတို့ ခံစား၍ရနိုင်သည်ဟူသည့်အချက်က ၎င်းတို့၏ စိတ်နှလုံးထဲတွင် ဘုရားသခင်၏စိစစ်ခြင်းအား လက်ခံကြောင်းကို ဖော်ပြသည်။ လူအချို့တွင် ဤသတိပြုမိခြင်း လုံးဝ မရှိကြပေ။ ယင်းက ၎င်းတို့၏ စိတ်နှလုံးများထဲတွင် ဘုရားသခင်သည် အရာခပ်သိမ်းကို စိစစ်နေသည်ကို လုံးဝ မယုံကြည်ကြကြောင်းကို ဖော်ပြသည်။ ၎င်းတို့ တစ်ခုခု အမှားလုပ်မိသောအခါ ၎င်းတို့သည် အကြွေးတင်နေသကဲ့သို့ မခံစားရပေ။ ၎င်းတို့တွင် ဤသတိပြုမိခြင်းမျိုး မရှိကြပါ။) ထိုသည်မှာ တစ်ဝက်တစ်ပျက် မှန်ကန်သည်။ အခြားတစ်စုံတစ်ရာ ရှိသေးသလော။ (အသိစိတ်ရှိသောလူများက ဘုရားသခင်တစ်ပါး ရှိကြောင်းကို အသိအမှတ်ပြုကြသည်။ ထို့အပြင် ၎င်းတို့ အမှားတစ်ခုခု လုပ်မိသောအခါ ဘုရားသခင်ဆီ ဆုတောင်း၍ ကိုယ့်ကိုယ်ကိုယ် ပြန်လည်သုံးသပ်ဖို့နှင့် ပြဿနာကို ဖြေရှင်းရန် သမ္မာတရားကို ရှာဖွေဖို့ ၎င်းတို့ သိကြသည်။ အသိစိတ်ကင်းမဲ့သော လူတစ်ယောက်သည် ပြဿနာတစ်ခုကို ကြုံသောအခါ ၎င်းတို့သည် အသိစိတ်ကြောင့် ထိခိုက်ခြင်းမခံရပေ။ ၎င်းတို့၏စိတ်နှလုံးထဲတွင် ဘုရားသခင်အတွက် နေရာမရှိချေ။ ထို့အပြင် ပြဿနာကို ဖြေရှင်းဖို့ သမ္မာတရားကို ၎င်းတို့ မရှာဖွေကြပေ။ သမ္မာတရားသည် ၎င်းတို့ လိုအပ်နေသည့်အရာ တစ်စုံတစ်ခုဖြစ်သည်ဟူ၍ ၎င်းတို့ မယုံကြည်ကြပေ။ ထို့ကြောင့် သမ္မာတရားကို လက်တွေ့လုပ်ဆောင်ဖို့ ၎င်းတို့ မကြိုးစားကြချေ။ ဘုရားသခင်အပေါ် ယုံကြည်သော်လည်း သမ္မာတရားကို လက်တွေ့မလုပ်ဆောင်သောသူတို့သည် မယုံကြည်သူများ ဖြစ်ကြသည်။) ယုံကြည်ခြင်းအစစ်အမှန် ရှိသောလူတစ်ယောက်က မည်သည့်အရာကို ကြုံတွေ့ရသည်ဖြစ်စေ၊ ၎င်းတို့သည် ဘုရားသခင်၏ စိစစ်ခြင်းကို လက်ခံနိုင်သည်။ ထို့အပြင် ဤနည်းဖြင့် ၎င်းတို့၏အသိစိတ်တွင် မည်သည့်အရာက မှန်ကန်ပြီး မည်သည့်အရာက မှားယွင်းသည်၊ သို့မဟုတ် မည်သည့်အရာက ကောင်းမွန်ပြီး မည်သည့်အရာက ဆိုးယုတ်သည်ဟူသည့် သတိပြုမိခြင်းတစ်ခုရှိသည်။ ပို၍ပင်အရေးကြီးသည်မှာ ၎င်းတို့သည် ဘုရားသခင် တည်ရှိကြောင်းကို ယုံကြည်ကြပြီး သူ၏နှုတ်ကပတ်တော်ကို ယုံကြည်ကြသည်။ ၎င်းတို့သည် ၎င်းတို့၏စိတ်နှလုံးများထဲတွင် ၎င်းတို့ ကြားသည့် ဘုရားသခင်၏နှုတ်ကပတ်တော်များကို ထိန်းသိမ်းထားကြသည်။ နောက်ပိုင်းတွင် ယင်းက ၎င်းတို့၏ကိုယ်ပိုင် ကျင့်ကြံပြုမူချက်အတွက်လည်းကောင်း၊ လောကကြီးနှင့် ဆက်ဆံသည့် နည်းလမ်းတွင်လည်းကောင်း၊ ၎င်းတို့လုပ်သမျှအရာတိုင်းတွင်လည်းကောင်း ၎င်းတို့၏ အကဲဖြတ်ချက်စံနှုန်းအဖြစ် လုပ်ဆောင်သည်။ ဤစံနှုန်းက အဘယ်နည်း။ ၎င်းတို့ သမ္မာတရားကို နားလည်သည်ဖြစ်စေ သို့မဟုတ် နားမလည်သည်ဖြစ်စေ၊ အချိန်အတော်များများတွင် ၎င်းတို့သည် ဘုရားသခင်၏နှုတ်ကပတ်တော်ကို ၎င်းတို့၏စံနှုန်းအဖြစ် ယူကြသည်။ အဘယ်ကြောင့်ဆိုသော် ၎င်းတို့သည် ဘုရားသခင်အပေါ် ယုံကြည်ကြသောကြောင့်၊ သူတည်ရှိသည်ကို ၎င်းတို့ ယုံကြည်ကြသောကြောင့်၊ သူ၏နှုတ်ကပတ်တော်များသည် သမ္မာတရားဖြစ်သည်ကို ၎င်းတို့ ယုံကြည်ကြသောကြောင့် ဖြစ်သည်။ ဘုရားသခင်၏ နှုတ်ကပတ်တော်သည် သမ္မာတရားဖြစ်သည်ကို ၎င်းတို့ ယုံကြည်ကြသောကြောင့် ပြဿနာများကို ၎င်းတို့ ကြုံလာသောအခါ ယင်းတို့ကို အကဲဖြတ်ဖို့ သူ၏နှုတ်ကပတ်တော်ကို အလိုအလျောက် ၎င်းတို့ သုံးကြသည်။ အနည်းဆုံးအနေဖြင့် ၎င်းတို့၏ ကိုယ်ပိုင်အတွေးများနှင့် အယူအဆများသည် သမ္မာတရားမဟုတ်ကြောင်းကို ၎င်းတို့ သိကြသည်။ ထို့ကြောင့် ပြဿနာများကို ၎င်းတို့ ကြုံလာသောအခါ ဘုရားသခင်၏နှုတ်ကပတ်တော်ကို ၎င်းတို့၏ အခြေခံအဖြစ် ယူရမည်ဟု အသိစိတ်ကို သတိပြုမိခြင်းက ၎င်းတို့ကို ပြောသည်။ ထို့အပြင် အကယ်၍ ၎င်းတို့ ထိုသို့ မလုပ်နိုင်ပါက၊ ယင်းကို လက်တွေ့မလုပ်ဆောင်နိုင်ပါက ၎င်းတို့၏ အသိစိတ်သည် လိပ်ပြာသန့်နိုင်လိမ့်မည်မဟုတ်ဘဲ ညှဉ်းဆဲခံရသလို ခံစားရလိမ့်မည်။ ဥပမာအနေဖြင့် ၎င်းတို့၏ အခြားလူများနှင့်ဇာတိပကတိဆိုင်ရာ ဆက်ဆံရေးများကို ကာကွယ်ခြင်း၊ သက်သောင့်သက်သာရှိခြင်းတွင် အကြိုက်တွေ့နေခြင်းနှင့် လူ့အကြိုက်လိုက်သူများ ဖြစ်ခြင်းကဲ့သို့သော အရာများသည် အပျက်သဘောဆောင်သောအရာများဖြစ်သည်ကို လူများက မည်သို့သိကြသနည်း။ (ယင်းကို ဘုရားသခင်၏ နှုတ်ကပတ်တော်ထဲတွင် ဖော်ထုတ်ထားပါသည်။) မှန်သည်၊ အကယ်၍ ဘုရားသခင်၏နှုတ်ကပတ်တော်အတိုင်း ထိုအရာများကို သင်တိုင်းတာပါက ၎င်းတို့သည် အားလုံး အပျက်သဘောဆောင်ကြသည်၊ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းများဖြစ်ကြသည်၊ ထို့အပြင် လူများ၏ သဘာဝများကြောင့် ဖြစ်ကြရသည်။ ဤလူများက ထိုအရာများကို ထုတ်ဖော်သောအခါ ၎င်းတို့၏ စိတ်နှလုံးများထဲတွင် ပျော်ရွှင်ခြင်းနှင့် ဝမ်းမြောက်ခြင်းတို့ကို ခံစားရသလော။ သို့မဟုတ် စိတ်မကောင်းဖြစ်ခြင်းနှင့် ဝမ်းနည်းနာကျင်ခြင်းတို့ကို ခံစားရသလော။ ၎င်းတို့သည် ၎င်းတို့ကို ဓားတစ်ချောင်းဖြင့် ထိုးလှည့်လိုက်သကဲ့သို့ အတွင်းစိတ်ထဲတွင် ရုန်းကန်လှုပ်ရှားမှုနှင့် စိတ်မကောင်းဖြစ်ခြင်းတို့ကို ခံစားရသည်။ ဤအရာများကို ၎င်းတို့ ကြုံရသည့်အကြိမ်တိုင်းတွင် သမ္မာတရားစည်းမျဉ်းများအတိုင်း ယင်းတို့ကို ၎င်းတို့ မကိုင်တွယ်နိုင်သောအခါ သို့မဟုတ် ၎င်းတို့ခံစားချက်များ၏ ဘောင်ခတ်မှုများကို မထိုးဖောက် မကျော်လွှားနိုင်သောအခါ ၎င်းတို့၏စိတ်နှလုံးများတွင် ဝမ်းနည်းနာကျင်ခြင်းကို ခံစားရသည်။ ဤဝမ်းနည်းနာကျင်ခြင်းသည် မည်သို့ဖြစ်လာသနည်း။ ၎င်းတို့တွင် အသိစိတ်ကို သတိပြုမိခြင်း ရှိပြီး ဘုရားနှုတ်ကပတ်တော်များ၏ သမ္မာတရားကို နားလည်သည့် အခြေအနေတွင် ဖြစ်လာသည်။ ဤနာကျင်ခြင်း၊ အပြစ်တင်ခြင်းနှင့် စွပ်စွဲခြင်းတို့အားလုံး ၎င်းတို့၏အတွင်းတွင် ပေါ်ပေါက်လာသောအခါ ၎င်းတို့၏ စိတ်နှလုံးများထဲတွင် ၎င်းတို့သည် မိမိတို့ကိုယ်ကို အမုန်းတရားနှင့် စက်ဆုပ်ရွံရှာခြင်းတို့ကို ခံစားရပြီး “ဘုရားသခင်ကို ငါချစ်ချင်ပြီး သူ့ကို စိတ်ကျေနပ်စေချင်တယ်လို့ ကြားကောင်းအောင် မလိမ့်တပတ် ငါပြောမိကောင်းပြောမိမယ်။ ဒီဆောင်ပုဒ်တွေကို တော်တော် ကျယ်ကျယ်လောင်လောင် ငါကြေညာဖြစ်တယ်၊ ဒါပေမဲ့ ငါ့မှာ ကိစ္စတွေကို ကြုံရတဲ့အခါ ငါကိုယ်တိုင်ရဲ့မာနကို ငါအမြဲတမ်း ထည့်စဉ်းစားတယ်။ ငါဘယ်လောက် အကြိမ်ရေများများ ကြိုးစားပါစေ ဒီဘောင်ခတ်မှုကို ငါမထိုးဖောက် မကျော်လွှားနိုင်ဘူး။ ငါက တခြားလူတွေကို စိတ်အနှောင့်အယှက်မပေးချင်ရုံနဲ့ ဘုရားသခင်ကို အဆက်မပြတ် ပုန်ကန်ပြစ်မှားမိတာပါပဲ” ဟု ပြောရင်း မိမိတို့ကိုယ်ကို အထင်သေးသည့်အမြင်ဖြင့်ပင် ရှုမြင်နိုင်သည်။ အချိန်ကြာလာသည်နှင့်အမျှ ၎င်းတို့စိတ်နှလုံးများ၏ နက်ရှိုင်းသည့်နေရာတွင် မိမိတို့ကိုယ်ကို ထင်မြင်ချက်တစ်ခု ဖြစ်လာသည်၊ ယင်းမှာ မည်သည့်အရာ ဖြစ်သနည်း။ ၎င်းတို့သည် ၎င်းတို့က လူကောင်းများဖြစ်ကြသည်ဟု မထင်ကြပေ။ ဆိုးသောအရာများစွာကို ၎င်းတို့ တတ်နိုင်သည်ကို ၎င်းတို့ သိသည်၊ ထို့အပြင် ၎င်းတို့သည် ဟန်လုပ်ပြောဆိုပြုမူရာတွင် အလွန်တော်ကြကြောင်းနှင့် ၎င်းတို့သည် ကြောင်သူတော်များ ဖြစ်ကြကြောင်းတို့ကို ၎င်းတို့ မြင်သည်။ ဤအခြေအနေများအောက်တွင် ၎င်းတို့သည် မိမိတို့ကိုယ်ကို ငြင်းပယ်စပြုလာကြပြီး မိမိတို့ကိုယ်ကို ဆက်၍ မယုံကြည်ကြတော့ပေ။ ဤရလဒ်များကို မည်သို့ ရလာသနည်း။ ၎င်းတို့၏အသိစိတ်များတွင် သတိပြုမိခြင်းရှိပြီး ၎င်းတို့၏အလုပ်တာဝန်ကို ဖြည့်ဆည်းသောအခါ ဘုရားသခင်၏နှုတ်ကပတ်တော်များကို နားလည်ခြင်းအခြေခံအုတ်မြစ်အပေါ် မူတည်၍ ထိုရလဒ်များကို ရရှိလေသည်။

ဘုရားသခင်ကို အမှန်တကယ် ယုံကြည်သောသူများသည် ဘုရားသခင်အပေါ် စစ်မှန်သောယုံကြည်ခြင်းရှိသော သူများဖြစ်ကြသည်။ ၎င်းတို့တွင် ၎င်းတို့၏အသိတရားများနှင့် အသိစိတ်တို့က စေ့ဆော်တိုက်တွန်းသည့်ခံစားချက်များ ရှိကြသည်။ ဘုရားသခင်၏နှုတ်ကပတ်တော်များသည် သမ္မာတရားဖြစ်သည်ဟု ၎င်းတို့၏စိတ်နှလုံးများထဲတွင် ၎င်းတို့ ယုံကြည်ကြသည်။ ဘုရားသခင်လုပ်သမျှအရာရာသည် မှန်ကန်သည့်အပြင် ယင်းသည် လူများကို ကယ်တင်ခြင်းနှင့် သန့်စင်ခြင်း လုပ်ဖို့အတွက် ရည်ရွယ်သည်ဟု ၎င်းတို့ ယုံကြည်ကြသည်။ ယင်းသည် လူများ၏အယူအဆများ၊ စိတ်ကူးစိတ်သန်းများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ ယင်းသည် ၎င်းတို့အတွက် အကျိုးရှိသည်။ ဘုရားသခင်ကို အမှန်တကယ် မယုံကြည်သောသူများတွင် အသိတရားများ မရှိကြပေ၊ အသိစိတ် မရှိကြသကဲ့သို့ ၎င်းတို့သည် အသိတရားများ သို့မဟုတ် အသိစိတ်တို့ ရှိဖို့အတွက်လည်း ဂရုမစိုက်ကြချေ။ ၎င်းတို့သည် ဘုရားသခင်၏နှုတ်ကပတ်တော်များအပေါ် မယုံတစ်ဝက်၊ ယုံတစ်ဝက် သဘောထားတစ်ခု အမြဲတမ်း ရှိကြသည်။ ၎င်းတို့၏စိတ်နှလုံးများသည် ဘုရားသခင်၏နှုတ်ကပတ်တော်များက သမ္မာတရားဖြစ်သည်ဟု မခံစားနိုင်ကြချေ။ သို့ဆိုလျှင် ဘုရားသခင်၏တည်ရှိမှုအပေါ် ၎င်းတို့၏အမြင်က မည်သည့်အရာဖြစ်သနည်း။ ၎င်းတို့၏စိတ်နှလုံးများထဲတွင်၊ ၎င်းတို့က “အကယ်၍ ဘုရားရှိသည်ဟုဆိုလျှင် သူက အဘယ်မှာနည်း။ သူ့ကို ကျွန်ုပ် မမြင်ရပါ။ ဘုရားအမှန်တကယ် ရှိသလောဟူသည်ကို ကျွန်ုပ် မသိပါ။ အကယ်၍ သူရှိသည်ဟု သင်တို့ ယုံကြည်လျှင် သူရှိသည်၊ အကယ်၍ သူမရှိဟု သင်တို့ ယုံကြည်လျှင် သူမရှိပေ” ဟု စဉ်းစားကြသည်။ ဤသည်မှာ သူတို့၏အမြင်ဖြစ်သည်။ သို့သော်လည်း “လူပေါင်းများစွာက ဘုရားကို ယုံကြည်ကြပြီး သူ့ကို သက်သေခံခဲ့ကြသည်။ ဘုရားတစ်ပါး အမှန်တကယ် ရှိသည်မှာ ဖြစ်ကောင်းဖြစ်နိုင်ပါသည်။ ရှိနေဖို့ ကျွန်ုပ် မျှော်လင့်ပါသည်၊ အဘယ်ကြောင့်ဆိုသော် သို့မှသာ အခြေအနေအပေါ် ကျွန်ုပ် အခွင့်ကောင်းယူနိုင်ပြီး ကောင်းချီးများကို ရနိုင်သောကြောင့် ဖြစ်သည်။ ကျွန်ုပ် ကံကောင်းလိမ့်မည်” ဟူ၍ တွေးရင်း ထိုအရာကို ၎င်းတို့ အချိန်ယူစဉ်းစားကြသည်။ ၎င်းတို့သည် ကံတရားနှင့် လောင်းကစားခြင်း စိတ်ထားမျိုးကို သုံးကာ အပျော်အပါး အနည်းငယ်အတွက်သက်သက်သာ ပါဝင်လိုကြသည်။ အကယ်၍ သူတို့သည် ကောင်းချီးပေးခြင်းမခံရလျှင်ပင် မည်သည်ကိုမှ မရင်းနှီးမြှုပ်နှံထားသောကြောင့် အရှုံးမရှိဟု ၎င်းတို့ ထင်ကြသည်။ ဘုရားသခင်၏တည်ရှိမှုအပေါ် သူတို့၏အမြင်နှင့် သဘောထားတို့မှာ “ဘုရားက တကယ်ကို ရှိသလော။ ကျွန်ုပ် ဘယ်နည်းနှင့်မျှ မပြောနိုင်ပါ။ ဘုရားက အဘယ်မှာနည်း။ ကျွန်ုပ် အတိအကျ အသေအချာ မသိပါ။ သက်သေခံခဲ့ကြသည့် ဤလူများအားလုံးသည် တကယ်လော။ သို့မဟုတ် သူတို့သည် လိမ်နေခြင်းလော။ တစ်ခုမျှ ကျွန်ုပ် သေချာမသိပါ” ဟူ၍ ဖြစ်သည်။ ၎င်းတို့၏စိတ်နှလုံးသည် ဤပြဿနာများအားလုံးအပေါ် သံသယဖြစ်နေကြသည်။ ၎င်းတို့သည် အဖြေရှာ၍ မရနိုင်ဖြစ်နေကြသည်။ သို့ဖြစ်၍ ယင်းကို ၎င်းတို့ အမြဲ သံသယဖြစ်နေကြသည်။ ဘုရားသခင်အပေါ် ၎င်းတို့၏ယုံကြည်မှုသည် သံသယစိတ်နှင့် မှားယွင်းသည့်အမြင်များဖြင့် စွန်းထင်းနေသည်။ ဘုရားသခင်က သမ္မာတရားကို ဖော်ပြပြောဆိုသောအခါ သူ၏နှုတ်ကပတ်တော်များအပေါ် ၎င်းတို့၏သဘောထားက မည်သည့်အရာဖြစ်သနည်း။ (သံသယနှင့် မယုံနိုင်ခြင်းဖြစ်သည်။) ဤသည်မှာ ၎င်းတို့၏အဓိကအမြင် မဟုတ်ပေ။ သင်တို့သည် ဤကိစ္စကို ရှင်းလင်းစွာ မမြင်ကြပေ။ ဘုရားသခင်၏နှုတ်ကပတ်တော်ကို သမ္မာတရားအဖြစ် ၎င်းတို့ မှတ်ယူကြသလော။ (မမှတ်ယူကြပါ။) ၎င်းတို့ အဘယ်အရာ စဉ်းစားကြသနည်း။ “လူပေါင်းများစွာသည် ဘုရား၏နှုတ်ကပတ်တော်များကို ဖတ်ဖို့ နှစ်သက်ကြသည်၊ သို့ဖြစ်လျှင် အဘယ်ကြောင့် ကျွန်ုပ်က ယင်းကို စိတ်ဝင်စားစရာကောင်းသည်ဟု မမြင်နိုင်သနည်း။ ဘုရား၏နှုတ်ကပတ်တော်များကို ဖတ်ခြင်းနှင့် သမ္မာတရားကို နားလည်ခြင်းဖြင့် မည်သည့်အရာကို ရနိုင်သနည်း။ အကျိုးကျေးဇူးက အဘယ်အရာနည်း။ ကောင်းကင်နိုင်ငံတော်သို့ အမှန်တကယ် သင်ဝင်ရောက်နိုင်သလော။ လူများသည် ကောင်းကင်နိုင်ငံတော်ကို မမြင်နိုင်ကြပေ။ ကျွန်ုပ် မြင်သည့်အတိုင်းဆိုလျှင်၊ ဘုရားကို ယုံကြည်သည့်အတွက် အမှန်တကယ် အကျိုးကျေးဇူးအချို့ရှိရမည်။ စစ်မှန်သည့် အကျိုးအမြတ် အချို့ရှိရမည်” ဟူ၍ ဖြစ်သည်။ အကယ်၍ သူတို့သည် သမ္မာတရားကို နားမလည်ပါက ဖယ်ရှားရှင်းလင်းခံရမည်ကို သူတို့ စိုးရိမ်ကြသည်။ ထို့ကြောင့် သူတို့သည် တရားဒေသနာများကို ရံဖန်ရံခါ နားထောင်ကြသည်။ သို့သော် ထို့နောက်တွင် သူတို့က၊ “ဘုရား၏နှုတ်ကပတ်တော်များတွင် ဩဇာအာဏာနှင့် တန်ခိုးရှိကြသည်ဟု သူတို့ ဆိုကြသည်၊ သို့ဆိုလျှင် ယင်းကို ကျွန်ုပ် အဘယ်ကြောင့် မကြားရ၊ မခံစားရသနည်း။ ဘုရား၏နှုတ်ကပတ်တော်များသည် လူတို့ကို ပြောင်းလဲနိုင်သည်ဟု သူတို့ ဆိုကြသည်၊ သို့ဆိုလျှင် သူ၏နှုတ်ကပတ်တော်များသည် ကျွန်ုပ်ကို အဘယ်ကြောင့် မပြောင်းလဲသေးသနည်း။ ဇာတိပကတိ၏ဇိမ်ခံစရာများကို ယခင်ကအတိုင်းပင် ကျွန်ုပ် တပ်မက်ဆဲဖြစ်သည်။ အစားအစာနှင့် အဝတ်အစားများကို ကျွန်ုပ် ကြိုက်နှစ်သက်သည်။ ကျွန်ုပ်၏စိတ်မှာ ယခင်ကဲ့သို့ပင် ဆိုးနေမြဲသာ ဖြစ်သည်။ အဆင်းနီသောနဂါးကြီးက ကျွန်ုပ်ကို ညှဉ်းပန်းနှိပ်စက်သောအခါ ကျွန်ုပ် ကြောက်ရွံ့ဆဲပင်ဖြစ်သည်။ ကျွန်ုပ်တွင် အဘယ်ကြောင့် ယုံကြည်ခြင်း မရှိသေးသနည်း။ ဘုရားသခင်က လူများကို ရိုးသားဖို့ တောင်းဆိုသည်။ သမ္မာတရားနှင့် လူ့သဘာဝရှိသော လူများဖြစ်ဖို့ သူတို့ကို သူတောင်းဆိုသည်။ ရိုးသားသောလူများသည် လူနုံလူအများဖြစ်ကြသည်မဟုတ်လော။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ရန် လူတို့ကို ဘုရားသခင် တောင်းဆိုသော်လည်း၊ လူမည်မျှက ဤအရာကို အမှန်တကယ် ဖြစ်မြောက်အောင်လုပ်နိုင်သနည်း။ လူသားသဘာဝသည် တစ်ကိုယ်ကောင်းဆန်သည်။ အကယ်၍ သင်သည် သင်၏လူသားသဘာဝအတိုင်း လိုက်လျှောက်ပါက သင့်ကိုယ်သင်အတွက် ကောင်းချီးများမည်သို့ရဖို့ကို သင်စဉ်းစားရမည်။ သင့်ကိုယ်သင် အကျိုးရှိစေရန် သင်ကျိတ်ကြံစည်ရမည်။ ကိုယ့်အတွက်ပဲ ကိုယ်ကြည့်၊ ဘယ်သူသေသေ ငတေမာပြီးရော ဖြစ်သည်။ သင့်ကံကြမ္မာကို သင့်လက်ဖြင့် ဖန်တီးရမည်။ သင့်ပျော်ရွှင်မှုအတွက် သင်ကိုယ်တိုင် လုပ်ယူရမည်။ ဤသည်မှာ လက်တွေ့အကျဆုံးဖြစ်သည်။ အကယ်၍ လူများသည် သူတို့ကိုယ်သူတို့အတွက် ကြိုးပမ်းပြီး အမှုအရာများကို အရမယူပါက၊ ထို့အပြင် အကယ်၍ သူတို့သည် ကျော်ကြားမှု၊ အမြတ်အစွန်းနှင့် အကျိုးကျေးဇူးအတွက် အသက်မရှင်ပါက သူတို့ မည်သည့်အရာကိုမျှ ရလိမ့်မည်မဟုတ်ပေ။ သင်၏အိမ်တံခါးဝရှေ့သို့ ဤအရာများကို မည်သူကမျှ မိမိဘာသာ တာဝန်ယူလာချပေးထားလိမ့်မည်မဟုတ်ပါ။ မန္နမုန့်သည် အကယ်စင်စစ် ကောင်းကင်မှ ဘယ်တော့မှ ကျမလာပါ” ဟူ၍ တွေးရင်း သူတို့ စားမြုံ့ပြန်ကြသည်။ ဤသည်တို့မှာ သူတို့၏အတွေးများနှင့် အမြင်များ၊ လောကီဆက်ဆံမှုများအတွက် အတွေးအခေါ်များနှင့် သူတို့ရှင်သန်သည့် ယုတ္တိအတွေးနှင့် စည်းမျဉ်းများ ဖြစ်ကြသည်။ ဤအတွေးများနှင့် အမြင်များကို ပိုင်ဆိုင်သူများသည် မယုံကြည်သူများဖြစ်ကြသလော။ ဤသည်မှာ မယုံကြည်သူများက သမ္မာတရားအပေါ် ထားရှိသည့်သဘောထားမျိုး အတိအကျပင်ဖြစ်သည်။ သူတို့၏စိတ်များသည် သမ္မာတရားက မည်သည့်အရာဖြစ်သည်ကို မသိကြချေ၊ ဘုရားသခင့်နှုတ်ကပတ်တော်များ၏ဩဇာအာဏာနှင့် တန်ခိုးတို့က မည်သည့်နေရာတွင် ထင်ရှားသည်ကို မသိကြသည့်အပြင် လူများ၏ အဆုံးသတ်အတွက် ဘုရားသခင်က မည်သို့စီစဉ်ပေးသည်ကို မသိကြပေ။ သူတို့သည် တန်ခိုးအာဏာကို ကိုးကွယ်ပြီး သူတို့၏ရှေ့တည့်တည့်တွင် ရှိသည့် အကျိုးကျေးဇူးများကို ရှာဖွေရုံရှာဖွေကြသည်။ အကယ်၍ သူတို့သည် ဘုရားသခင်အပေါ် ယုံကြည်ပါက ကောင်းချီးပေးခံရသင့်သည်ဟု သူတို့ ထင်ကြသည်။ ထို့အပြင် ဘုရားသခင်သည် လူများအား ကောင်းသည့်ကံကြမ္မာကိုသာ ပေးအပ်ပါက၊ သူတို့၏အသက်တာကို ချမ်းသာကြွယ်ဝမှုနှင့် အလျှံပယ်ရှိခြင်းတို့ဖြင့် ဖြည့်ပေးပြီး သူတို့ကို ပျော်ရွှင်စရာအသက်တာကို ပေးမှသာ ယင်းသည် စစ်မှန်သောလမ်းခရီးဖြစ်သည်ဟု သူတို့ တွေးကြသည်။ ဘုရားသခင်၏နှုတ်ကပတ်တော်များသည် သမ္မာတရားဖြစ်သည်ဟု သူတို့ မယုံကြည်ကြသည့်အပြင် ဘုရားသခင်၏နှုတ်ကပတ်တော်များက လူ၏စိတ်သဘောထား သို့မဟုတ် ကံကြမ္မာကို ပြောင်းလဲနိုင်သည်ဆိုသည်ကို မဆိုထားနှင့်၊ ဘုရားသခင်က အရာခပ်သိမ်းအပေါ် အချုပ်အခြာအာဏာရှိသည်ဆိုသည်ကိုပင် သူတို့ မယုံကြည်ကြချေ။ ထို့ကြောင့် သူတို့သည် ဘုရားသခင်ကို ယုံကြည်စဉ်တွင် သမ္မာတရားကို မည်သည့်အခါတွင်မျှ မလိုက်စားခဲ့ကြပေ။ တိုတိုပြောရလျှင်၊ သူတို့၏အသက်အဖြစ် ဘုရားသခင်၏နှုတ်ကပတ်တော်များကို သူတို့ လက်မခံကြသောကြောင့်လည်းကောင်း၊ သူတို့အသက်တာ၏ရည်မှန်းချက်ပန်းတိုင်၊ ဘုရားသခင်အပေါ် သူတို့၏ယုံကြည်ခြင်းတို့သည် တိုး၍တိုး၍ အားနည်းလာသောကြောင့်လည်းကောင်း၊ ဘုရားသခင်၏နှုတ်ကပတ်တော်များကို ဖတ်ရာတွင်ဖြစ်စေ၊ တရားဒေသနာများကို နားထောင်ရာတွင်ဖြစ်စေ သူတို့သည် စိတ်ပါဝင်စားခြင်းမရှိကြပေ။ သမ္မာတရားအကြောင်း မိတ်သဟာယပြုနေစဉ်အတွင်းမှာပင် သူတို့သည် အိပ်ပျော်၍ပင်သွားကြလေသည်။ ဤအရာအပြင် သူတို့၏တာဝန်ကို ထမ်းဆောင်ခြင်းသည် အပိုဝန်ထုပ်တစ်ခုဖြစ်သည်၊ သူတို့သည် အချည်းနှီး အလုပ်လုပ်နေကြသည်ဟု သူတို့ ခံစားကြသည်။ သူတို့၏စိတ်နှလုံးများသည် ဘုရားသခင်၏အမှုတော် ပြီးပြည့်စုံမည့်အချိန်၊ ဘုရားသခင်က သူတို့ကို ဆုံးဖြတ်ချက်ကြေညာချက် ပေးမည့်အချိန်တို့ကို တမ်းတကြသည်။ ထို့အပြင် သူတို့ အမှန်တကယ် ကောင်းချီးများ ရမည်၊ မရမည်ဆိုသည်ကို သူတို့ မြင်နိုင်သည်။ ဘုရားသခင်အပေါ် ဤနည်းအတိုင်း ယုံကြည်ခြင်းဖြင့် ကောင်းချီးများကို မည်သည့်အခါတွင်မျှ ရလိမ့်မည်မဟုတ်ကြောင်း၊ သူတို့ ကျိန်းသေ ဖယ်ရှားရှင်းလင်းခြင်းခံရလိမ့်မည်ဖြစ်ကြောင်း ကပ်ဘေးတစ်ခုတွင် သူတို့ သေနိုင်သေးကြောင်းတို့ကို သူတို့ နားလည်သဘောပေါက်ပါက သူတို့ ချက်ချင်း စွန့်ခွာနိုင်သည်။ ဘုရားသခင်အပေါ် ယုံကြည်သည်ဟု သူတို့ ပြောကြသော်လည်း သူတို့၏စိတ်နှလုံးများက သူ့ကို သံသယဖြစ်ကြသည်။ ဘုရားသခင်၏ နှုတ်ကပတ်တော်များက သမ္မာတရားဖြစ်သည်ဟု သူတို့ ဆိုကြသော်လည်း၊ သူတို့၏စိတ်နှလုံးများသည် သမ္မာတရားအပေါ် မယုံကြည်ကြချေ။ ဘုရားသခင်၏နှုတ်ကပတ်တော်များကို သူတို့ မည်သည့်အခါကမျှ မဖတ်ကြသလို တရားဒေသနာတစ်ခုကို တစ်ကြိမ်တစ်ခါမျှ အမှန်တကယ် နားမထောင်ခဲ့ဖူးပေ။ သူတို့သည် သမ္မာတရားနှင့်ပတ်သက်၍ မည်သည့်အခါကမျှ မိတ်သဟာယမပြုဖူးသည့်အပြင် သူတို့၏တာဝန်ကို ထမ်းဆောင်နေစဉ် သူတို့သည် သမ္မာတရားကို မည်သည့်အခါကမျှ မရှာဖွေခဲ့ဖူးချေ။ သူတို့၏ကိုယ်တိုင်အားထုတ်မှုများကိုသာ အသုံးပြုကြသည်။ ဤသည်မှာ မယုံကြည်သူစစ်စစ်ဖြစ်သည်။ သူတို့သည် ဘာသာတရား မရှိသူများနှင့် ဘာမျှ မကွာခြားပေ။

ဘုရားသခင်တည်ရှိသည်ကို မယုံကြည်သူများက အသိအမှတ်ပြုကြသော်လည်း သူတို့သည် သမ္မာတရားကို မယုံကြည်သကဲ့သို့ ထိုသမ္မာတရားကို လက်မခံကြပေ။ သူတို့၏စိတ်နှလုံးများထဲတွင် ဘုရားသခင်သည် မယုံကြည်သူများကို မကယ်တင်ကြောင်း သူတို့ သိသည်၊ သို့ဖြစ်လျှင် သူတို့သည် အဘယ်ကြောင့် ဘုရားသခင်၏အိမ်တော်တွင် အချိန်ဆွဲ၍ ဆက်နေကြသေးသနည်း။ (ကောင်းချီးများကို ရရန်ဖြစ်သည်။) သူတို့ ကောင်းချီးများကို ရနိုင်ရန်အလို့ငှာ ဖြစ်သည်။ ဤသည်မှာ သူတို့၏အကျိုးစီးပွားများနှင့် ဆက်စပ်နေသည်။ မယုံကြည်သူများ၏စိတ်နှလုံးများထဲတွင် ကောင်းချီးများရဖို့ မျှော်လင့်ချက်ရှိပြီး ဘုရားသခင်ကို ယုံကြည်ပါက၊ သူ့ကို အသိအမှတ်ပြုပြီး သံသယမဖြစ်ပါက သို့မဟုတ် သူ့ကို မစွန့်ခွာပါက အဆုံးတွင် ကောင်းသောကံကြမ္မာသည် သူတို့ဆီသို့ လာလိမ့်မည်ဟု သူတို့ ယုံကြည်ကြသည်။ ထို့ကြောင့် ဤ “ယုံကြည်ခြင်း” ဖြင့် ပြင်ဆင်လျက်၊ သူတို့သည် မိမိတို့ဘာသာ ဘုရားသခင်၏အိမ်တော်တွင် နေကြသည်။ ထို့အပြင် မည်သည့်အရာကမျှ သူတို့ကို မည်သို့မျှ ထွက်သွားစေလိမ့်မည် မဟုတ်ပေ။ သူတို့၏စိတ်များတွင် အရာရာကို သူတို့ နားလည်ပြီး၊ အနည်းငယ်မျှ မိုက်မဲခြင်း မရှိကြပေ။ သမ္မာတရားကို သူတို့ နားမလည်ခြင်းသာဖြစ်သည်။ မကောင်းသည့်အရာများကို သူတို့ မလုပ်သရွေ့ သို့မဟုတ် အသင်းတော်၏အလုပ်ကို မနှောင့်ယှက်သရွေ့ အသင်းတော်မှ သူတို့ ရှင်းလင်းခံရလိမ့်မည်မဟုတ် သို့မဟုတ် နှင်ထုတ်ခံရလိမ့်မည်မဟုတ်သကဲ့သို့၊ ထို့နောက်တွင် ဘုရားသခင်၏အမှုတော် ပြီးဆုံးသွားနေ့ထိတိုင် သူတို့ သည်းခံကာ စောင့်ဆိုင်းနေလိုက်ခြင်းဖြင့် အနိုင်ရသူများအဖြစ် ဇာတ်သိမ်းသွားမည်ဖြစ်ပြီး ကောင်းချီးများ ရလိမ့်မည်ဟု သူတို့ ယုံကြည်ကြသည်။ သူတို့တွင် သူတို့၏ အပိုင်ကြံမှုများရှိသော်လည်း သူတို့ မပြောင်းလဲနိုင်သည့်အရာတစ်ခုရှိသည်။ လူ့ဇာတိခံဘုရားသခင်သည် စစ်မှန်သောဘုရားသခင်ဖြစ်သည်ဆိုသည်ကို သူတို့ မယုံကြည်ကြသကဲ့သို့၊ ဘုရားသခင်၏အရာခပ်သိမ်းအပေါ် ရှိသည့် အချုပ်အခြာအာဏာကို သူတို့ သံသယရှိသောကြောင့် သမ္မာတရားကို မည်သည့်အခါမှ သူတို့ လက်ခံလိမ့်မည်မဟုတ်ပေ။ သမ္မာတရားကို လက်မခံနိုင်သောသူများသည် အဆုံးတွင် မည်သို့ဖြစ်သွားသနည်း။ (သူတို့သည် ဖယ်ရှားရှင်းလင်းခံရသည်။) ဟုတ်ပေ၏၊ သူတို့အားလုံး ဖယ်ရှားရှင်းလင်းခံရသည်။ ဤမယုံကြည်သူများသည် သမ္မာတရားကို စိတ်မဝင်စားကြဘဲ ကောင်းချီးပေးခံရခြင်းနှင့်ပတ်သက်၍ မျှော်လင့်ချက်အမြဲ ထားရှိကြသည်။ ဘုရားသခင်၏ဖြောင့်မတ်ခြင်းအပေါ် သူတို့၏နားလည်ခြင်းနှင့် အဓိပ္ပါယ်ဖွင့်ဆိုချက်တို့မှာ သူတို့၏ကိုယ်ပိုင် စိတ်ကူးစိတ်သန်းများနှင့် မျှော်လင့်ချက်များတို့ဖြင့် စွန်းထင်းနေပြီး သူတို့သည် ချစ်မြတ်နိုးရသောအသက်အတွက် “ဘုရားသခင်သည် ဖြောင့်မတ်သည်” ဟူသည့် စကားရပ်ကို တွယ်ဖက်ထားရင်း ကောက်ရိုးမျှင်များကို ဖမ်းဆုပ်ထားကြသည်။ သူတို့သည် ချစ်မြတ်နိုးရသောအသက်အတွက် ဤစကားရပ်ကို တွယ်ဖက်ထားကြသည်ဆိုသည်မှာ အတိအကျ မည်သည့်အရာကို ဆိုလိုသနည်း။ ဘုရားသခင်၏ဖြောင့်မတ်ခြင်းနှင့်ပတ်သက်၍ သူတို့တွင် ဘက်လိုက်မှုများနှင့် နားလည်မှုလွဲခြင်းများ အမြဲရှိကြသည်ဟု ဆိုလိုပေသည်။ “ဘုရားသခင်၊ ကိုယ်တော်သည် ဖြောင့်မတ်သဖြင့်၊ ဤဖြောင့်မတ်ခြင်းအပေါ် မူတည်၍ ကျွန်ုပ် လုပ်သမျှအားလုံးကို သင်ချဉ်းကပ်သင့်သည်။ ကျွန်ုပ်သည် မကောင်းမှုကို မကျူးလွန်ခဲ့သကဲ့သို့ နှောင့်ယှက်ခြင်းများနှင့် အဖျက်အမှောင့်လုပ်ခြင်းများကိုလည်း မဖြစ်စေခဲ့ပါ။ သို့ဖြစ်၍ ကိုယ်တော်သည် ကျွန်ုပ်ကို အလျှံပယ် သနားကရုဏာကို ပြသတော်မူသင့်ပြီး ကျွန်ုပ်ကို ဆက်၍နေစေသင့်ပါသည်” ဟု သူတို့ တွေးကြသည်။ ဤသည်မှာ ချစ်မြတ်နိုးရသောအသက်အတွက် သူတို့ တွယ်ဖက်ထားသည့် ကောက်ရိုးမျှင်ဖြစ်သည်။ သူတို့၏ဤစိတ်ကူးသည် မျှတပြီး လက်တွေ့ကျသလော။ (လက်တွေ့မကျပါ။) အဘယ်ကြောင့် လက်တွေ့မကျသနည်း။ သူတို့သည် ဘုရားသခင်၏ဖြောင့်မတ်ခြင်းကို လုံးလုံးလျားလျား မယုံကြည်ကြပေ။ သူတို့သည် သူတို့၏ကံကို စမ်းသပ်သည့်သဘောဖြင့် ထိုအရာနှင့်ပတ်သက်၍ ရလိုရငှား မျှော်ကိုးရန် ဆန္ဒရှိကြပြီး ဘုရားသခင်က သူတို့၏လိုအင်ဆန္ဒများကို ဖြည့်ဆည်းပေးလိမ့်မည်ဟု မျှော်လင့်ကြသည်။ ဤသည်မှာ ဖြစ်လိုသည့်အတွေးသာ ဖြစ်သည် မဟုတ်လော။ ဘုရားသခင်၏ ဖြောင့်မတ်သည့် စိတ်သဘောထားက မည်သည့်အရာနှင့်တူသည်ဆိုသည်ကို သူတို့မသိကြချေ။ သူတို့သည် သမ္မာတရားကို မရှာဖွေကြသကဲ့သို့ ဘုရားသခင်ကို သိဖို့ မကြိုးစားကြပေ။ အထူးသဖြင့် သူတို့သည် ဘုရားသခင်၏နှုတ်ကပတ်တော်ကို မရှာဖွေကြပေ။ သူတို့သည် ဖြစ်လိုသည့် အတွေးဖြင့် ဤသို့သာ ယုံကြည်ကြပြီး၊ ထိုအရာအတွက် သူတို့၏ကံကို စမ်းသပ်ကြည့်ခြင်းနှင့်ဆိုင်သော စရိုက်တစ်ခုလည်းရှိသည်။ အဘယ်ကြောင့် ဤသို့ သူတို့ စဉ်းစားနိုင်ကြသနည်း။ အဘယ်ကြောင့်ဆိုသော် ထိုအရာသည် သူတို့အတွက် အကျိုးရှိသောကြောင့်ဖြစ်သည်။ ဤကောက်ရိုးမျှင်သည် သူတို့၏ နောက်ဆုံးအသက်ကယ်ကြိုးဖြစ်သည်။ ယင်းသည် သူတို့၏ လောင်းကြေးများအားလုံးကို ပုံအောထားသည့် နောက်ဆုံးမျှော်လင့်ချက်ဖြစ်သည်။ သူတို့၏ကိုယ်ပိုင် အသက်တာများကို ဤဆန္ဒနှင့် စွန့်စားကြည့်ခြင်းဖြင့် သူတို့သည် ဆုံးရှုံးဖို့ မျှော်လင့်သလော။ (မမျှော်လင့်ပါ။) လူတို့သည် လောင်းကစားကြသောအခါ ထုံးစံအတိုင်း နိုင်ဖို့ကို မျှော်လင့်ကြသည်။ သို့ဖြစ်လျှင် ဤလူများသည် သူတို့အနိုင်ရနိုင်သကဲ့သို့ ခံစားရပြီး သူတို့နိုင်လိမ့်မည်ဖြစ်ကြောင်း သေချာခံစားသိရအောင် မည်သည့်အရာကို ဆုပ်ကိုင်ထားဖို့ လိုအပ်သနည်း။ ၎င်းမှာ “ဘုရားသခင်သည် ဖြောင့်မတ်သည်” ဟူသောစကားရပ်ဖြစ်သည်။ ဘုရားသခင်က ဖြောင့်မတ်သည်ဟု ဆိုသော ဤမယုံကြည်သူများသည် သူဖြောင့်မတ်ကြောင်းကို အမှန်တကယ် ယုံကြည်သလော။ သူသည် လူတစ်ဦးစီတိုင်းကို သူတို့လုပ်ရပ်များအတိုင်း ပြန်လည်ဆပ်ပေးလိမ့်မည်ဟု သူတို့ အမှန်တကယ် ယုံကြည်သလော။ သူတို့နားလည်ထားသည့်ဘုရားသခင်၏ဖြောင့်မတ်ခြင်းသည် ဘုရားသခင်၏ ဖြောင့်မတ်ခြင်းအစစ်အမှန်နှင့် အတူတူပဲလော။ (မတူပါ။) မတူကြောင်းကို သူတို့ သိသလော။ (သူတို့သိပါသည်။) သို့ဆိုလျှင် သူတို့သည် အဘယ်ကြောင့် “ဘုရားသခင်သည် ဖြောင့်မတ်သည်” ဟု ဆက်၍ပြောဆိုနေကြသေးသနည်း။ သူတို့၏ဤစကားရပ်အတွင်းတွင် မည်သည့်အရာ ပါဝင်သနည်း။ ထိုအရာအတွင်းတွင် မည်သည့်ရည်ရွယ်ချက်များပါဝင်သနည်း။ (ဘုရားသခင်အား သူတို့၏တောင်းဆိုချက်များကို ဖြည့်ဆည်းစေဖို့၊ သူတို့ကို ရှင်သန်ကျန်ရစ်ခွင့်ပေးကာ ကောင်းကင်နိုင်ငံတော်သို့ ဝင်ရောက်ခွင့်ပေးစေဖို့အတွက် ဤစကားလုံးများကို သူတို့ သုံးလိုသည်။) မှန်ပေ၏၊ ဤစကားရပ်၏နောက်ကွယ်တွင် ရည်ရွယ်ချက်ရှိသည်။ သူတို့သည် ၎င်းနှင့် ဘုရားသခင်ကို အကျပ်ကိုင်ဖို့ကြိုးစားနေကြသည်။ ဤစကားလုံးများကို ပြောဆိုခြင်းဖြင့် “ကိုယ်တော်သည် ဖြောင့်မတ်သည် မဟုတ်လော။ ကျွန်ုပ်သည် အဖိုးများစွာ ပေးခဲ့ပြီးဖြစ်၍ သင်၏ဖြောင့်မတ်ခြင်းအတိုင်း သင်ပြုမူသင့်သည်။ ကျွန်ုပ်သည် အလုပ်အလွန့်အလွန်များခဲ့ပြီး ဆင်းရဲဒုက္ခများစွာကိုလည်း ခံစားခဲ့ရပြီးပြီ၊ ယခု ကျွန်ုပ် မည်သို့ ကောင်းချီးပေးခံရသင့်သနည်း” ဟု သူတို့ ဆိုလိုခြင်း ဖြစ်သည်။ ဤသည်မှာ အကျပ်ကိုင်ခြင်း၊ ခြိမ်းခြောက်၍ တောင်းယူခြင်းနှင့် ပွက်လောညံအောင် တောင်းဆိုခြင်းဖြစ်သည်။ သူတို့သည် လူတစ်ဦးကို အကျပ်ကိုင်ပြီး မျက်နှာလိုမျက်နှာရလုပ်နေခြင်းဖြစ်ကာ ထိုသို့လုပ်ခြင်းဖြင့် ကောင်းချီးများခံစားရနိုင်ပြီး သူတို့လိုချင်သည့်အရာကို ရနိုင်သည်ဟု ထင်နေသည်။ ဘုရားသခင်သည် ဤနည်းအတိုင်း အမှန်တကယ် ပြုမူဆောင်ရွက်မည်လော။ ဆောင်ရွက်မည် မဟုတ်ပေ။ ယင်းမှာ သူတို့သည် ဘုရားသခင်ရှိသည်ဟု မယုံကြည်ကြသည့်အပြင် သူ၏စိတ်သဘောထားကို မယုံကြည်ကြသောကြောင့်၊ သူ၏နှုတ်ကပတ်တော်သည် သမ္မာတရားဖြစ်သည်ဟု မုချ မယုံကြည်ကြသောကြောင့်၊ သူတို့သည် ဘုရားသခင်ထံ ပြောင်ပြောင်တင်းတင်း ပွက်လောညံအောင် တောင်းဆိုရဲပြီး ဘုရားသခင်နှင့် ဖက်ပြိုင်ရင်ဆိုင်ရဲကာ ဤနည်းဖြင့် လောင်းရဲသောကြောင့်ဖြစ်သည်။ ထိုကဲ့သို့သောကိစ္စများကို သူတို့ လုပ်ကြခြင်းမှာ မယုံကြည်သူများဖြစ်ကြသောကြောင့် အတိအကျဖြစ်ပေသည်။ “ဆင်းရဲဒုက္ခများစွာကို ကျွန်ုပ် ကြံ့ကြံ့ခံခဲ့ရပြီးပြီ၊ ကျွန်ုပ် မည်သည့်အရာကို ရခဲ့သနည်း” သို့မဟုတ် “ဘုရားသခင်သည် ဖြောင့်မတ်ပြီးလူတို့ကို မဟုတ်ဘဲ ဘုရားသခင်ကို ကျွန်ုပ် ယုံကြည်ခြင်းရှိသည်” ဟူ၍ မကြာခဏ ပြောဆိုရင်း မယုံကြည်သူများသည် ဤကဲ့သို့ ပြုမူသည်။ မယုံကြည်သူများသည် ဤနည်းအတိုင်း မကြာခဏ ပြောလေ့ရှိကြသည်။ ဤစိတ်သဘောထားမျိုးကို ထုတ်ဖော်ကြပြီး ဤအပြုအမူများကို ပြသကြသည်။ ဤသည်မှာ ဘုရားသခင်အပေါ် သူတို့၏သဘောထားဖြစ်သည်။ သူ၏တည်ရှိမှုအပေါ် သူတို့ မယုံကြည်ကြသော်လည်း သူတို့သည် အားထုတ်ကြိုးပမ်းခြင်းနှင့် အဖိုးအခများပေးဆပ်ခြင်းတို့ဖြင့် ဘုရားသခင်ကို မျက်နှာလိုမျက်နှာရ လုပ်လိုကြဆဲဖြစ်ပြီး၊ ကောင်းချီးများရရန်ဖြစ်သည့် သူတို့၏ရည်မှန်းချက်ကို ရယူဖို့အလို့ငှာ ဘုရားသခင်ကို အကျပ်ကိုင်ပြီး စွပ်စွဲဖို့အတွက် ဘုရားသခင်၏နှုတ်ကပတ်တော်၊ စကားလုံးများနှင့် အယူဝါဒများအပြင် ဤသဘောတရားများကို သုံးကြသည်။ သို့သော် သူတို့သည် ဤဖြစ်လိုသည့်အတွေးမျိုးဖြင့် အမှားလုပ်မိကြသည်မဟုတ်လော။ သူတို့၏ဤအလောင်းအစားသည် နောက်ဆုံးတွင် အကျိုးခံစားရလိမ့်မည်လော။ (အကျိုးခံစားရလိမ့်မည်မဟုတ်ပါ။) သူတို့ ရှုံးလိမ့်မည်ကို သူတို့ သိကြသလော။ သူတို့သည် လောင်းကြေးထပ်၍ လောင်းကစားလုပ်နေခြင်းဖြစ်ကြောင်းကို သိကြသလော။ (သိကြပါသည်။) သင်တို့ မှား၏။ သူတို့သည် လုံးဝ မသိကြပေ။ မိမိတို့၏ယုံကြည်ခြင်း စစ်မှန်သည်ဟု သူတို့ ယုံကြည်ကြသည်။ အဘယ်ကြောင့် သူတို့၏ယုံကြည်ခြင်းက စစ်မှန်သည်ဟု သူတို့ တွေးထင်ကြသနည်း။ ကျွန်ုပ်ကို ပြောလော့။ လူများသည် ဤသို့သောအခြေအနေများနှင့် စိတ်သဘောထားများကို မည်သို့ သတိပြုမိနိုင်သနည်း။ အကယ်၍ သူတို့သည် မယုံကြည်သူများ၏ လောကထဲတွင် နေထိုင်ပြီး “ကွန်ဖြူးရှပ်၏အတွေးအခေါ်များစုစည်းမှု” နှင့် “ဒေါင်ဒဲဂျင်း (စာရေးဆရာလောင်ဇူး)” တို့ကဲ့သို့သော ရိုးရာယဉ်ကျေးမှု၏ ဂန္ထဝင်လက်ရာအချို့ကို လေ့လာသင်ယူပါက ဤအပြုအမူများနှင့် အနှစ်သာရများကို သူတို့ သတိပြုမိနိုင်လိမ့်မည်လော။ (သတိမပြုမိနိုင်ပါ။) မည်သည့်အခါမှ သတိပြုနိုင်လိမ့်မည်မဟုတ်ပေ။ လူများသည် ဤပြဿနာများကို သူတို့၏သဘာဝအနှစ်သာရများဖြင့် သတိပြုမိနိုင်ဖို့အလို့ငှာ မည်သည့်အရာကို လုပ်ဆောင်ရမည်နည်း။ (ဘုရားသခင်၏နှုတ်ကပတ်တော်ကို လက်ခံရမည်ဖြစ်သည်။) ပထမအနေဖြင့် သူတို့သည် ဘုရားသခင်၏နှုတ်ကပတ်တော်နှင့် သမ္မာတရားကို လက်ခံရမည်။ ဘုရားသခင်၏နှုတ်ကပတ်တော်အားလုံး မှန်ကန်ကြောင်းကို သူတို့ ယုံကြည်ခြင်းရှိရမည်၊ ဘုရားနှုတ်ကပတ်တော်ကို လက်ခံရမည်ဖြစ်ပြီး သူတို့ကိုယ်သူတို့ ထိုနှုတ်ကပတ်တော်နှင့်နှိုင်းယှဉ်ကြည့်ဖို့ မှန်သဘောမျိုးအဖြစ် သဘောထားရမည်။ သို့မှသာ သူတို့သည် သူတို့စိတ်ထဲတွင် ရှိထားသည့်အခြေအနေများနှင့် အမြင်များ၊ သူတို့၏သဘာဝများအတွင်းတွင် တည်ရှိနေသည့် ဖောက်ပြန်ပျက်စီးသည့် စိတ်သဘောထားများ၏ပြဿနာကို သတိပြုမိနိုင်ပေသည်။ အကယ်၍ သူတို့သည် သမ္မာတရားကို လက်မခံပါက သို့မဟုတ် ဘုရားသခင်၏နှုတ်ကပတ်တော်ကို သမ္မာတရားအဖြစ် မမှတ်ယူပါက ဤမှန်သည် သူတို့အတွက် ရှိပါဦးမည်လော။ (ရှိလိမ့်မည် မဟုတ်ပါ။) ယင်းသည် သူတို့အတွက် လုံးဝတည်ရှိမည်မဟုတ်။ သူတို့သည် သူတို့၏စိတ်နှလုံးများအတွင်းမှနေ၍ ဘုရားသခင်ကို အလွန်ပြောင်ပြောင်တင်းတင်း ထိပ်တိုက်တွေ့ပြီး သူ့ထံ ပွက်လောညံအောင် တောင်းဆိုသောအခါ ဤသည်မှာ ပြဿနာဖြစ်သည်ကို သူတို့ သဘောပေါက်နိုင်သလော။ ဤအရာကို သူတို့ မည်သည့်အခါတွင်မျှ သဘောပေါက်လိမ့်မည်မဟုတ်ပေ။ သူတို့ စဉ်းစားပုံနှင့် ပြုမူပုံသည် မှန်ကန်ပြီး ယုတ္တိတန်ကာ တရားမျှတသည်ဟု သူတို့တွက်ဆသည်။ သူတို့သည် အမြဲပြုမူနေကျအတိုင်း ပြုမူပြီး အမြဲယုံကြည်နေကျအတိုင်း ယုံကြည်ကြသည်။ ထို့အပြင် သူတို့၏ လက်ရှိထင်မြင်ချက်များတစ်ခုခုကို ခွဲခြမ်းစိတ်ဖြာဖို့ သို့မဟုတ် စွန့်လွှတ်လိုက်ဖို့ မလိုအပ်ဟု ခံစားကြရပြီး၊ ပြုပြင်ခြင်း၊ တရားစီရင်ခြင်း၊ ပြစ်တင်ဆုံးမခြင်း သို့မဟုတ် ဘုရားသခင်၏နှုတ်ကပတ်တော်၏ ဖော်ထုတ်ခြင်းကို လက်ခံခြင်းက အသုံးမဝင်ဟု မြင်ကြသည်။ သူတို့သည် သူတို့၏ကိုယ်ပိုင် အတွင်း ကမ္ဘာများထဲတွင် နေထိုင်ကြရင်း မိမိကိုယ်ကိုအတွက် အသက်ရှင်ကြသည်။ သူတို့လုပ်ဆောင်သည့် မည်သည့်အရာမျှ ဘုရားသခင်၏နှုတ်ကပတ်တော်နှင့် ဆက်စပ်ခြင်း မရှိပေ။ သူတို့သည် သူတို့တွေးလိုသမျှ တွေးချင်ရာတွေးကြပြီး သူတို့ ယုံကြည်သည့်အရာ သို့မဟုတ် အကြံထုတ်သည့်အရာ မည်သည့်အရာကိုမဆို မှန်ကန်သည်၊ သမ္မာတရားဖြစ်သည်ဟု ယူဆကြလေသည်။ ဘုရားသခင်၏နှုတ်ကပတ်တော်အပေါ် သူတို့ထားသည့် သဘောထားအပေါ် အခြေခံ၍ သူတို့၏စိတ်နှလုံးများအတွင်းနက်နက်တွင် တည်ရှိနေသောပြဿနာများကို မည်သည့်အခါတွင်မျှ သတိပြုမိလိမ့်မည် မဟုတ်ပေ။ သူတို့သည် အဖိုးအခများကို ပေးပြီး နေ့တိုင်း အလုပ်များနေသောအခါ မည်သူနှင့် မည်သည့်အရာအတွက် သူတို့က အလုပ်များနေခြင်းဖြစ်သနည်း။ ဤအပြုအမူကို မည်သည့်အရာက လွှမ်းမိုးထိန်းချုပ်သနည်း။ သူတို့၏အရင်းခံအကြောင်းမှာ အဘယ်နည်း။ တစ်နည်းအားဖြင့်၊ သူတို့တွင် ဘုရားသခင်အပေါ် စစ်မှန်သောယုံကြည်ခြင်း မရှိဘဲ၊ သူတို့၏ကံကို စမ်းသပ်ကြည့်သည့်သဘောအပေါ် အခြေခံ၍ ဘုရားသခင်နှင့် အလောင်းအစားလုပ်လိုကြသည်။ နောက်တစ်နည်းအားဖြင့်၊ သူတို့သည် ကောင်းချီးများအတွက် သူတို့၏လိုအင်ဆန္ဒက စိုးမိုးခြယ်လှယ်ခြင်းကို ခံနေရခြင်းဖြစ်သည်။ ကောင်းချီးများရခြင်းအကြောင်း၊ ဘုရားသခင်၏ကတိတော်ကို ရရှိခြင်းအကြောင်း သူတို့ စဉ်းစားမိသမျှအချိန်တိုင်းတွင် သူတို့သည် ပို၍စိတ်အားထက်သန်စွာ အလုပ်များနေကြသည်။ သူတို့စိတ်နှလုံးများ၏ အတွင်းနက်နက်နေရာများက ဝမ်းမြောက်ခြင်းဖြင့် ပွင့်လန်းနေပြီး ဘုရားသခင်သည် သူတို့ကို အလွန်များစွာပေးလေပြီ၊ သူသည် အလွန် ချစ်ဖွယ်ကောင်းသည်ဟု တွေးရင်း လူအချို့သည် စိတ်လှုပ်ရှားလာကြပြီး မျက်ရည်များကျစပြုလာကြသည်။ ဤသည်တို့မှာ နားလည်မှုလွဲခြင်းများ ဖြစ်သည် မဟုတ်လော။ ဤအခြေအနေများနှင့် ခံစားချက်များသည် သမ္မာတရားလိုက်စားသူများက ဘုရားသခင်၏ရိုက်နှက်ခြင်း၊ ဆုံးမပဲ့ပြင်ခြင်းနှင့် ပြစ်တင်မောင်းမဲခြင်းတို့ကို တွေ့ကြုံရသောအခါ သူတို့စိတ်နှလုံးများအတွင်းထဲတွင် ခံစားရသည့်အရာနှင့် တူသယောင်ထင်ရသည်။ သမ္မာတရားလိုက်စားသူများသည်လည်း မျက်ရည်များကျပြီး ဘုရားသခင်ကို ကျေးဇူးတင်ကြသော်လည်း သဘောသဘာဝအရ ဤလူနှစ်မျိုးနှစ်စားသည် မည်ပုံမည်နည်းကွဲပြားခြားနားကြသနည်း။ သမ္မာတရားကို လိုက်စားသူများသည် နာကျင်မှုနှင့် ဆင်းရဲဒုက္ခကို ကြံ့ကြံ့ခံသောအခါ ထိုအရာမှာ သူတို့သည် ဘုရားသခင်ကို အကြွေးတင်နေပြီး ဘုရားသခင်၏ကတိတော်များ၊ ကောင်းချီးများနှင့် မထိုက်တန်ဟု ခံစားရသောကြောင့်ဖြစ်သည်။ ဘုရားသခင်က သူတို့ကို အလွန်များစွာပေးထားပြီးသဖြင့် သူတို့သည် အလွန်ပျော်ရွှင်ကြသော်လည်း သူတို့၏စိတ်နှလုံးများအတွင်းထဲတွင် ဝမ်းနည်းသည်။ အဘယ်ကြောင့်ဆိုသော် သူတို့သည် လုံလောက်အောင် မလုပ်ပေးရသေးသကဲ့သို့ ဘုရားသခင်ကို သူတို့ အကြွေးတင်နေသည်ဟု ခံစားရသောကြောင့်ဖြစ်သည်။ သူတို့သည် ရံဖန်ရံခါ စိတ်လှုပ်ရှားပြီး မျက်ရည်စက်လက်ဖြစ်ကြသော်လည်း ယင်းမှာ ဘုရားသခင်၏ကျေးဇူးတော်၊ သနားကရုဏာနှင့် သည်းခံနိုင်မှုတို့အတွက် သူ့ကို သူတို့ ကျေးဇူးတင်ကြခြင်းဖြစ်သည်။ ဘုရားသခင်က သူတို့၏ပြစ်မှားခြင်းများ၊ သို့မဟုတ် သူတို့၏ပုန်ကန်ခြင်းနှင့် ဖောက်ပြန်ပျက်စီးခြင်းတို့ကို မကြည့်ဘဲ သူတို့ကို သနားကရုဏာနှင့် သည်းခံခြင်းတို့ကို ပြသနေဆဲဖြစ်ကာ သူတို့ကို ကျေးဇူးတော် ပေးလျက် လမ်းညွှန်နေဆဲဖြစ်ပုံကို သူတို့ မြင်ကြသောအခါ သူတို့၏စိတ်နှလုံးများအတွင်းထဲတွင် တကယ့်ကို အကြွေးတင်နေသလိုခံစားရပြီး နာကျင်နေကြသည်။ သူတို့သည် ဝမ်းနည်း၊ နောင်တရသည့်အခြေအနေတွင်ရှိပြီး သူတို့သည် မထိုက်တန်ဟု ခံစားရသည်နှင့်အမျှ သူတို့တွင် ကောင်းချီးများရဖို့မျှော်လင့်ချက်ရှိမရှိဟူသည်ကိုပင် မတွေးရဲပေ။ မယုံကြည်သူများ၏မျက်ရည်များနှင့်ဆိုင်သော သဘောသဘာဝက အဘယ်နည်း။ သင်တို့ကို ကျွန်ုပ် ဖော်ပြချက်တစ်ခု ပေးပါရစေ၊ ပြီးလျှင် ထိုအရာမှန်ကန်တိကျမှုရှိမရှိကို သင်တို့ ကြည့်နိုင်ပါသည်။ သူတို့အပေါ် တစ်ခုခုဖြစ်ပျက်သောအခါ သူတို့သည် သန့်ရှင်းသောဝိညာဉ်တော်၏ ကြီးမြတ်သော အမှုတော်နှင့် ဘုရားသခင် ပေးသည့် ကျေးဇူးတော်တို့ကို မြင်ကြသည်။ သန့်ရှင်းသောဝိညာဉ်တော်ကြောင့် သူတို့ စိတ်လှုပ်ရှားရပြီး ဘုရားသခင်၏လမ်းညွှန်မှုနှင့် ဉာဏ်အလင်းပေးခြင်းခံရကာ၊ သူတို့၏အလုပ်က အကျိုးဖြစ်ထွန်းလာသောအခါ သူတို့သည် ပျော်ရွှင်ကြပြီး “အိုး ဘုရားသခင်၊ ကိုယ်တော်၏ကောင်းချီးများနှင့် လမ်းညွှန်မှုတို့အတွက် ကိုယ်တော့်ကို ကျေးဇူးတင်ပါသည်။ ဤဂုဏ်ကျက်သရေအားလုံးကို ကိုယ်တော်ပိုင်ဆိုင်ပါသည်” ဟူ၍ သူတို့၏စိတ်နှလုံးများအတွင်းထဲတွင် ဘုရားသခင်ထံ ဆုတောင်းကြသည်။ သူတို့သည် သူတို့စိတ်နှလုံးများ၏အနက်ရှိုင်းဆုံးနေရာတွင် သူတို့ကိုယ်သူတို့ အလွန်ကျေနပ်အားရနေကြသည်။ သူတို့သည် သူတို့စိတ်နှလုံးများ၏အတွင်းနက်နက်နေရာများတွင် သူတို့ကိုယ်သူတို့ အလွန်ကျေနပ်အားရနေကြပြီး၊ “ဘုရားသခင်သည် ကျွန်ုပ်ကို မထားခဲ့သေးပေ။ မယုံကြည်သူကဲ့သို့ ဘုရားသခင်ကို ကျွန်ုပ် စစ်မှန်စွာ မယုံကြည်ခဲ့ဟု ကျွန်ုပ် ထင်လေ့ရှိသော်လည်း ယခုတွင်မူ ဘုရားသခင်သည် ကျွန်ုပ်ကို ကောင်းချီးပေးနေဆဲဖြစ်ပြီး ကျွန်ုပ်ကို မထားရစ်ခဲ့သေးကြောင်းကို ကျွန်ုပ် မြင်ရပေပြီ။ ဆိုလိုသည်မှာ ကောင်းချီးများနှင့် လှပသောခရီးဆုံးပန်းတိုင်တို့ကို ရဖို့ ကျွန်ုပ်၏မျှော်လင့်ချက်နှင့် အခွင့်အရေးများသည် ပို၍ပို၍ကြီးထွားများပြားလာနေပေပြီ။ ဘုရားသခင်အပေါ် ယုံကြည်ဖို့ ကျွန်ုပ်၏ဆုံးဖြတ်ချက်သည် မှန်ကန်သည့်ဆုံးဖြတ်ချက်ဖြစ်ခဲ့ပုံပေါ်သည်။ ဘုရားသခင်သည် ကျွန်ုပ်ကို ရွေးချယ်ခဲ့ပြီ” ဟု တွေးကြလေသည်။ သူတို့တွင် ဤကဲ့သို့သော အတွေးများရှိသောအခါ အကြွေးတင်နေသကဲ့သို့ သူတို့ ခံစားကြရသလော။ သူတို့သည် သူတို့ကိုယ်သူတို့ နားလည်ကြသလော။ သူတို့၏ စာတန်ဆန်သော သဘာဝများနှင့် မာနထောင်လွှားသော စိတ်သဘောထားများကို သူတို့ အမှန်တကယ် မုန်းတီးကြသလော။ (မမုန်းတီးကြပါ။) သူတို့အပေါ် ဘုရားသခင် ပြုပြီးသည့် အမှုအတွက် အမှန်တကယ် ကျေးဇူးတင်ခြင်းကို သူတို့ ခံစားရသလော။ (သူတို့ မခံစားရပါ။) အကယ်၍ သူတို့က အပေါ်ယံ ကျေးဇူးတင်ရှိမှုတစ်ခုခုကို ဖော်ပြလျှင်ပင်၊ “ဘုရားက ကျွန်ုပ်ကို ရွေးချယ်သည်မှာ သေချာပေါက် မှန်ကန်သည်။ သူကျွန်ုပ်ကို မရွေးချယ်ခဲ့လျှင် သူ့ကို ကျွန်ုပ် မည်သို့ယုံကြည်နိုင်မည်နည်း” ဟု သူတို့စိတ်နှလုံးများအတွင်းထဲတွင် တွေးကြသည်။ အဆုံးတွင် သူတို့ကြံ့ကြံ့ခံခဲ့သည့်ဆင်းရဲဒုက္ခနှင့် သူတို့ပေးဆပ်ခဲ့သည့် အဖိုးအခများအားလုံးအတွက် ပြန်လည်ပေးဆပ်ခံရသည့်အကြောင်းတရားအဖြစ် အားလုံးကို ယူဆကြပြီး ကောင်းချီးများရဖို့ သေချာသလောက်ဖြစ်သည်ဟု ထင်ကြသည်။ ဘုရားသခင်အပေါ် အကြွေးတင်နေသကဲ့သို့ သူတို့ မခံစားရချေ။ သူတို့တွင် ကိုယ့်ကိုယ်ကိုယ် သိနားလည်ခြင်းမရှိသည့်အပြင် ကောင်းချီးများရလိုသော သူတို့၏လိုအင်ဆန္ဒများ ပို၍ပင် ပြင်းထန်လာနေသည့် တစ်ချိန်တည်းမှာပင် ဘုရားသခင်အပေါ် စစ်မှန်သောကျေးဇူးတင်ခြင်း ပို၍ပင် နည်းပါးလာသည်။ ကောင်းချီးများရချင်သော လိုအင်ဆန္ဒ ပို၍ပြင်းထန်လာသည့်လူများနှင့် ကောင်းချီးများရဖို့ မထိုက်တန်၊ ဘုရားသခင်၏ကတိတော်ကိုရဖို့ မထိုက်တန်သကဲ့သို့ ဘုရားသခင်၏ လမ်းညွှန်ခြင်းနှင့် ဦးဆောင်လမ်းပြခြင်းတို့ကို ခံရဖို့ မထိုက်တန်ဟု ခံစားရသောလူများအကြားတွင် ကွဲပြားခြားနားချက်မှာ အဘယ်နည်း။ အခြားလူက အမြဲ တိုက်ခိုက်လိုပြီး အမြဲ ကျိတ်ကြံစည်နေကာ၊ “ကျွန်ုပ်သည် ယုံကြည်သူဖြစ်လာခဲ့သည်မှာ နှစ်ပေါင်းများစွာကြာခဲ့ပြီး ဤရွေ့ဤမျှ ဒုက္ခခံခဲ့ရပြီးပြီ၊ သို့ဖြစ်၍ ကောင်းချီးများရဖို့ ကျွန်ုပ်၏အလားအလာ မည်မျှကောင်းသနည်း။ နောင်တွင် ဘုရားသခင်က ကျွန်ုပ်ကို ကောင်းချီးများ ပေးလိမ့်မည်လော” ဟု တွေးရင်း ဘုရားသခင်နှင့် စာရင်းရှင်းဖို့နည်းကို အပိုင်ကြံနေစဉ်၊ ပထမလူသည် တိုက်ခိုက်ဖို့ဆန္ဒမရှိဘဲ ကောင်းချီးများရဖို့ မထိုက်တန်ဟု ခံစားရလျက် နောက်သို့ဆုတ်နေသည်။ ခြားနားချက်မှာ သိသာလှသည်။ အခြားလူက မထိုက်တန်ဟု ခံစားနေရစဉ်တွင် တစ်ဦးက ကြိုးပမ်းနေသည်။ ဤလူစားနှစ်မျိုးအနက်မှ မည်သည့်လူစားမျိုးတွင် အသိတရားနှင့် ဆင်ခြင်တုံတရားတို့ရှိသနည်း။ (ကောင်းချီးများရဖို့ မထိုက်တန်ဟု ခံစားရသောသူ ဖြစ်သည်။) ကောင်းချီးများရဖို့ မထိုက်တန်ဟု ခံစားရသောသူသည် တကယ့်အခြေအနေမှန်ကို နားလည်သည်။ သူတို့သည် ဖန်ဆင်းရှင်၏ရှေ့တွင် အရေးမပါသည့်ဖန်ဆင်းခံသတ္တဝါသည် ကောင်းချီးများနှင့် မထိုက်တန်ဟု ခံစားရသည်။ စစ်မှန်သော သိနားလည်ခြင်းလည်း ရှိပြီး သူတို့စိတ်နှလုံးများ၏အတွင်းနက်နက်နေရာတွင် ဘုရားသခင်အပေါ် စစ်မှန်သောကျေးဇူးတင်ခြင်းပို၍ ပင်ရှိနေစဉ်မှာပင် သူတို့သည် အကြွေးတင်သကဲ့သို့ ခံစားကြရပြီး နောင်တရကြသည်။ သူတို့၏စစ်မှန်သောနေရာကို သူတို့ တွေ့ရှိကြပြီး ဖြစ်သည်။ အခြားလူစားမျိုးက ကြိုးပမ်းနေသည်၊ ခရီးပန်းတိုင်အတွက်၊ အဆင့်အတန်းအတွက်နှင့် ကောင်းချီးများအတွက် ကြိုးပမ်းနေသည်။ ဤဆင်းရဲဒုက္ခအားလုံးကို ကြံ့ကြံ့ခံပြီး၊ ဤအဖိုးအခများအားလုံးကို ပေးဆပ်ရာတွင် သူတို့၏ရည်မှန်းချက်ပန်းတိုင်က အဘယ်နည်း။ သူတို့သည် ကောင်းချီးများနှင့် ခရီးပန်းတိုင်တို့အတွက် ထိုအရာများကို အလဲအလှယ်လုပ်ရန် ဤအရာများကို လုပ်ဆောင်ကြခြင်း ဖြစ်သည်။ သူတို့သည် ဘုရားသခင်ထံမှ ဆုလာဘ်ကို ရဖို့အလို့ငှာ သူတို့၏ကိုယ်ပိုင်လုပ်အားကို ရောင်းစားဖို့ မျှော်လင့်သည်။ ထိုကဲ့သို့သောလူသည် ဘုရားသခင်၏အမြင်တွင် စစ်မှန်သောဖန်ဆင်းခံသတ္တဝါဖြစ်သလော။ ဤသည်မှာ ဘုရားသခင်က အလိုရှိသည့် ဖန်ဆင်းခံသတ္တဝါဖြစ်သလော။ (မဟုတ်ပါ။) ကောင်းချီးများ သို့မဟုတ် ဆုလာဘ်များ ရဖို့ တစ်ခုတည်းသောနည်းလမ်းမှာ ထိုအရာများအတွက် ကြိုးပမ်းရန်ဖြစ်သည်ဟု ဘုရားသခင်က တစ်ကြိမ်တစ်ခါမျှ ပြောခဲ့ဖူးပါသလော။ (မပြောခဲ့ဖူးပါ။) သို့ဆိုလျှင် ဘုရားသခင်သည် လူများထံမှ မည်သည့်အရာကို တောင်းဆိုသနည်း။ (ဖန်ဆင်းခံသတ္တဝါ၏တာဝန်ကို ကျေပွန်စွာ ထမ်းဆောင်ဖို့ ကျွန်ုပ်တို့ ကောင်းစွာပြုမူရန်ဖြစ်သည်။) (ကျွန်ုပ်တို့သည် ရိုးသားသောလူများဖြစ်လာကြဖို့ ဖြစ်သည်။) ထိုအရာများမှာ ခိုင်လုံသော တောင်းဆိုချက်အချို့ဖြစ်ကြသည်၊ အခြားမည်သည့်အရာများရှိသေးသနည်း။ (ကျွန်ုပ်တို့၏ လုပ်ရပ်များတွင် ဘုရားသခင်၏နှုတ်ကပတ်တော် နှင့် တောင်းဆိုချက်များကို လိုက်လျှောက်ရန် ဖြစ်သည်။) (ကျွန်ုပ်တို့သိသမျှ သမ္မာတရားများကို ကျွန်ုပ်တို့ လက်တွေ့လုပ်ဆောင်ဖို့ဖြစ်သည်။) ဤသည်တို့မှာ ရည်ရွယ်ချက်မဟုတ်ပါ။ သင်တို့သည် ကိစ္စရပ်၏အခရာကို မေ့နေသည်။ လူများအပေါ်ဘုရားသခင် တောင်းဆိုသည့်အရာကို သင်တို့ မသိသေးပေ။ သူ၏ သတ်မှတ်ချက်များမှာ အမှန်တွင် အလွန်ရိုးရှင်းပါသည်။ သူ၏နှုတ်ကပတ်တော်ကို နားထောင်ပြီး သူ့ကို ကျိုးနွံနာခံလော့။ ယင်းတို့သည် သတ်မှတ်ချက်များဖြစ်သည်။ ဘုရားသခင်၏နှုတ်ကပတ်တော်ကို နားထောင်ခြင်းဆိုသည်မှာ လူများအတွက် သူ၏သတ်မှတ်ချက်များကို လက်တွေ့လုပ်ဆောင်ခြင်းအား ဆိုလိုသည်။ သင်တို့ ယခုတင် ပြောခဲ့ပြီးသည့် သတ်မှတ်ချက်များအပြင် အမှန်တွင် နောက်ထပ်များစွာရှိပါသေးသည်။ ဘုရားသခင်ထံ ကျိုးနွံနာခံခြင်းဟူသည်ကရော အဘယ်သို့နည်း။ သင်သည် ဘုရားသခင်၏ရည်ရွယ်ချက်များကို အမြဲ နားမလည်သော်လည်း သူ့ကို ကျိုးနွံနာခံနိုင်သလော။ ဤအရာက ဖန်ဆင်းရှင်အပေါ်ထားသည့် ဖန်ဆင်းခံသတ္တဝါ၏သဘောထားကို ထည့်သွင်းစဉ်းစားသည်။ ရံဖန်ရံခါတွင် သူက သင့်ကို အမိန့်ပေးရုံပေးလိုက်သကဲ့သို့ ဘုရားသခင်၏နှုတ်ကပတ်တော်ကို ဖတ်ပြီးနောက် သင်သည် နားမလည်ဖြစ်နိုင်သည်။ သင်သည် ထိုနှုတ်ကပတ်တော်ကို နားထောင်နေသလော။ သင်သည် ထိုအရာ မှန်သလော၊ မှားသလောဟူသည်ကို သို့မဟုတ် ထိုအရာ၏နောက်ကွယ်က အကြောင်းရင်းကို မမေးဘဲ နားထောင်ရမည်။ ဘုရားသခင် သင့်ကို ပြောသမျှ သို့မဟုတ် သူပြောပြသမျှ၊ သို့မဟုတ် သင့်ကို သူလုပ်ဖို့ အမိန့်ပေးသမျှကို သင်နားထောင်ရမည်။ ဤသည်မှာ ကျိုးနွံနာခံခြင်းဖြစ်သည်။ သင်သည် ကျိုးနွံနာခံမှုကို စွမ်းဆောင်ရရှိသည့်အခါမှသာ ဘုရားသခင်၏အမြင်တွင် ဖန်ဆင်းခံသတ္တဝါဖြစ်လေသည်။ ဘုရားသခင်၏နှုတ်ကပတ်တော်ကို နားထောင်ခြင်းနှင့် သူ့ကို ကျိုးနွံနာခံခြင်း။ ဤသည်တို့သည် လူများအတွက် ဘုရားသခင်၏ သတ်မှတ်ချက်များ ဖြစ်ကြသည်။ ဘုရားသခင်၏လမ်းခရီးကို လိုက်လျှောက်ခြင်းတည်းဟူသော အခြားစကားရပ်တစ်ခုလည်း ရှိသေးသည်။ ဤ “လိုက်လျှောက်ခြင်း” ဟူသည်မှာ မည်သည့်အရာကို ဆိုလိုသနည်း။ ယင်းသည် ဘုရားသခင်၏နှုတ်ကပတ်တော်နှင့်အညီ လက်တွေ့လုပ်ဆောင်ခြင်း၊ သူ့နှုတ်ကပတ်တော်ကို လက်ခံခြင်းနှင့် သူ၏လမ်းခရီးကို လိုက်လျှောက်သည့်လူဖြစ်ခြင်းတို့ကို ဆိုလိုသည်။ သူ၏လမ်းခရီးဆိုသည်မှာ အဘယ်နည်း။ သူ၏နှုတ်ကပတ်တော်ဖြစ်သည်။ အမှန်တွင် “ဘုရားသခင်၏နှုတ်ကပတ်တော်ကို နားထောင်ခြင်းနှင့် သူ့ကို ကျိုးနွံနာခံခြင်း” နှင့် “ဘုရားသခင်၏လမ်းခရီးကို လိုက်လျှောက်ခြင်း” နှစ်ခုလုံးသည် ဆိုလိုရင်းအတူတူပင်ဖြစ်ကာ၊ ဤသည်မှာ ဘုရားသခင်လိုချင်သည့် လူစားမျိုးဖြစ်သည်။ ဘုရားသခင်က လူတို့အား၊ “ငါ၏နှုတ်ကပတ်တော်ကို သင်နားထောင်ဖို့ မလိုအပ်ပါ။ ကောင်းချီးများကိုသာ သင် လိုက်စားနိုင်သည်။ သင်သည် ကောင်းချီးပေးခြင်းခံရနိုင်သည်ကို ဘယ်တော့မှ မမေ့နှင့်။ ဤရည်မှန်းချက်အတွက် သင်သည် အရာရာကို စွန့်သင့်သည်၊ ဆင်းရဲဒုက္ခများကို ပိုကြံ့ကြံ့ခံသင့်သည်၊ အဖိုးအခများကို ပိုပေးဆပ်သင့်သည့်အပြင် ပို၍အလုပ်များနေသင့်သည်” ဟူ၍ ဘုရားသခင်က လူများကို တစ်ကြိမ်တစ်ခါမျှပင် ပြောခဲ့ဖူးသလော။ ဘုရားသခင်တွင် ဤသတ်မှတ်ချက်များရှိသလော။ ယင်းတို့ကို သူ့နှုတ်ကပတ်တော်၏တစ်နေရာရာတွင် မြင်ရသလော။ (မမြင်ရပါ။) ထိုစကားများသည် သမ္မာတရားဖြစ်ကြသလော။ (မဟုတ်ကြပါ။) မယုံကြည်သူများအတွက် ဤစကားများကို သမ္မာတရားအဖြစ် မှတ်ယူခြင်းက ပုန်ကန်ခြင်းပင်မဟုတ်လော။ ဤစကားများကို သမ္မာတရားအဖြစ် သူတို့မှတ်ယူသောအခါတွင် မည်သို့ဖြစ်မည်နည်း။ ဤစကားများမှ သူတို့ အကျိုးကျေးဇူးရနိုင်သည်။ ယင်းတို့သည် သူတို့၏လိုက်စားခြင်းနှင့် သူတို့၏ရည်မှန်းချက် အတိအကျပင်ဖြစ်ကြသည်။ သူတို့သည် လူများအပေါ် ဘုရားသခင်တောင်းဆိုထားသောအရာကို သူတို့စိတ်နှလုံးများထဲတွင် မှတ်သားကြသလော။ သူတို့သည် ဤသတ်မှတ်ချက်များကို လိုက်နာနိုင်ကြသလော သို့မဟုတ် ပြီးမြောက်အောင်လုပ်နိုင်ကြသလော။ (သူတို့မလုပ်နိုင်ကြပါ။) အဘယ်ကြောင့် သူတို့မလုပ်နိုင်ရသနည်း။ အဘယ်ကြောင့်ဆိုသော် ဘုရားသခင်၏နှုတ်ကပတ်တော်ကို နားထောင်ခြင်းနှင့် သူ့ကို ကျိုးနွံနာခံခြင်းဖြစ်သည့် ဤသတ်မှတ်ချက်တို့ကို သူတို့ ပြီးမြောက်သည်နှင့်တစ်ပြိုင်နက် ထိုအရာက သူတို့အနေဖြင့် ကောင်းချီးပေးခံရချင်သည့် သူတို့၏လိုအင်ဆန္ဒ၊ ပြီးလျှင်ကောင်းချီးများနှင့် ဆုလာဘ်များကို လိုက်စားဖို့ သူတို့တွင်အခွင့်အရေးရှိသည်ဟူသည့် စိတ်ကူးအကြံအစည်တို့ကို စွန့်လွှတ်ဖို့ လိုအပ်သည်ဟု ဆိုလိုသောကြောင့် ဖြစ်သည်။ ကောင်းချီးများနှင့် ဆုလာဘ်များသည် သူတို့၏ အသက်သွေးကြောဖြစ်ကြသောကြောင့် ယင်းတို့ကို စွန့်လွှတ်ဖို့ သူတို့ သဘောတူလိမ့်မည်လော။ (သဘောတူလိမ့်မည် မဟုတ်ပါ။) ဤအရာများသည် သူတို့၏ တကယ့် အသက်ဖြစ်သောကြောင့် ယင်းတို့ကို သူတို့စွန့်လွှတ်လိုက်ပါက သူတို့၏စိတ်ဝိညာဉ်များကို ဆုံးရှုံးရလိမ့်မည်ဖြစ်ပြီး သူတို့၏အသက်တာများသည် မည်သည့်အဓိပ္ပာယ်မျှ ရှိတော့မည်မဟုတ်ချေ။ သူတို့သည် ကောင်းချီးများအတွက် အသက်ရှင်ကြသောကြောင့် သင်က သူတို့ကို ကောင်းချီးများရရေးနှင့်ပတ်သက်၍ စွန့်လွှတ်ဖို့ ပြောပါက သင်သည် ၎င်းတို့အပြုအမူ၏ စည်းမျဉ်းများနှင့် သဘောထားတို့ကို ဆန့်ကျင်ဖို့နှင့် သူတို့ကိုယ်သူတို့ ဆန့်ကျင်တွန်းလှန်ရန် သင် စေခိုင်းနေခြင်း ဖြစ်သောကြောင့် ဤအရာကို သူတို့ လက်မခံနိုင်ကြပေ။ ဤအရာက သူတို့ကို သမ္မာတရားကို လက်တွေ့လုပ်ဆောင်ဖို့၊ ဘုရားသခင်၏နှုတ်ကပတ်တော်ကို နားထောင်ဖို့နှင့် သူ့ကို ကျိုးနွံနာခံဖို့ တောင်းဆိုခြင်းသည် သူတို့အတွက် တကယ်ကို ခက်ခဲလွန်းသည်ဟု ဆိုလိုသည်။ နွားအိုတစ်ကောင်ကို သစ်ပင်တက်ခိုင်းခြင်းထက် ခက်ခဲပင်ပန်းလေသည်။ ဤအရာများကို သူတို့ မလုပ်နိုင်ကြောင်း သူတို့၏သဘာဝဗီဇစင်စစ်က ဆုံးဖြတ်ပေးသည်။

သင်တို့သည် ကောင်းချီးများရလိုသော လိုအင်ဆန္ဒနှင့် ရည်ရွယ်ချက်တို့ဖြင့် အသက်ရှင်လိုသလော၊ သို့မဟုတ် သင်၏တာဝန်ကို အသိတရားရှိရှိ လက်တွေ့ကျသည့် သဘောထားဖြင့် ကောင်းမွန်စွာ ထမ်းဆောင်လိုသလော၊ ပြည့်စုံလုံလောက်သော ဖန်ဆင်းခံသတ္တဝါနှင့် ဘုရားသခင်၏နှုတ်ကပတ်တော်ကို နားထောင်ပြီး သူ့ကို ကျိုးနွံနာခံသောလူတစ်ဦး ဖြစ်လိုသလော။ သင်တို့သည် မည်သည့်လူစားမျိုးဖြစ်လိုကြသနည်း။ (ကျွန်ုပ်သည် အသိတရားရှိရှိ လက်တွေ့ကျသည့် သဘောထားရှိသော ဖန်ဆင်းခံသတ္တဝါဖြစ်လိုပါသည်။) လူအချို့သည် ဤသည်ကို လုပ်ဖို့ ဆန္ဒမရှိကြပေ။ သူတို့က၊ “ထိုကဲ့သို့ရှင်သန်နေထိုင်ခြင်းသည် ဖိနှိပ်ချုပ်ချယ်ရာကျလွန်းသည်။ ကျွန်ုပ်ကတော့ သေဖို့ကိုသာ ပိုလိုလားသည်၊ သို့မဟုတ် ယုံကြည်ခြင်းကို ရပ်လိုက်ဖို့ကိုသာ ပိုလိုလားသည်။ ကောင်းချီးများအတွက် လိုအင်ဆန္ဒအနည်းငယ်မရှိဘဲ၊ ရည်မှန်းချက်အနည်းငယ်မရှိဘဲနှင့် လူများတွင် တွန်းအားပေးသည့်အရင်းခံအကြောင်းရင်း ကင်းမဲ့သည်။ ကျွန်ုပ်သည် ထိုသို့အသက်ရှင်နိုင်ဖို့ မဖြစ်နိုင်ပါ၊ ယင်းသည် ဖိနှိပ်ချုပ်ချယ်ရာကျလွန်းသည်” ဟု ပြောဆိုကြသည်။ သင်တို့အထဲမှ လူတစ်ဦးတစ်ယောက်သည် ဤကဲ့သို့ဖြစ်သလော။ (ဘုရားသခင်၊ ကျွန်ုပ်သည် ရံဖန်ရံခါတွင် ဤကဲ့သို့ဖြစ်သည်။ ကျွန်ုပ်သည် မကြာခဏဆိုသလို ထိုကဲ့သို့သောအခြေအနေတွင်ရှိနေတတ်သည်။) အခြေအနေများသည် ဖြစ်လေ့ဖြစ်ထရှိသလော။ သင့်တွင် ထိုအခြေအနေများ မကြာခဏဖြစ်သလော၊ သို့မဟုတ် ဖြစ်ခေါင့်ဖြစ်ခဲဖြစ်သလော။ ကောင်းချီးများအတွက် သင်တို့၏လိုအင်ဆန္ဒ၊ သို့မဟုတ် ဖန်ဆင်းခံသတ္တဝါဖြစ်ဖို့ သင်၏ဆန္ဒတို့အနက် မည်သည့်အရာက ပို၍အားကောင်းသနည်း။ ကောင်းချီးများအတွက် လိုအင်ဆန္ဒကို စွန့်လွှတ်ဖို့ စိတ်ကူးအကြံအစည်နှင့် သင်၏တာဝန်ကို အသိတရားရှိရှိ လက်တွေ့ကျသော သဘောထားဖြင့် ထမ်းဆောင်ခြင်းတို့သည် သင်တို့အထဲက တစ်ဦးတလေကို သင်၏အသက်တာက အဓိပ္ပါယ်မရှိသည့်အလား၊ သင်သည် မည်သည့်အရာကိုမျှ စိတ်ပါဝင်စားခြင်းမရှိသကဲ့သို့၊ သင်၏အားအင်ကို မနှိုးဆွနိုင်သကဲ့သို့ဖြစ်ကာ လေလျှော့ခံထားရသည့်ပူဖောင်းပမာ ခံစားရစေသလော။ (ယင်းက ကျွန်ုပ်အကြောင်းကို ကွက်တိ သရုပ်ဖော်ပြသည်။) ထိုအခါတွင် ဤအခြေအနေသည် ပြင်းထန်သလော။ ကောင်းချီးများရဖို့ အခါအားလျော်စွာ သေးငယ်သည့် ပြင်းပြသောဆန္ဒကို သင်ခံစားရသလော၊ သို့မဟုတ် ဤသည်မှာ သင့်အတွက် စံသတ်မှတ်ချက်ပင်ဖြစ်သလော။ မည်သည့်အရာဖြစ်သနည်း။ သင်သည် စစ်မှန်သောယုံကြည်သူဖြစ်သလော သို့မဟုတ် မယုံကြည်သူဖြစ်သလောဆိုသည်ကို သင်တို့ ယခု သိကြပြီလော။ သင်၏အခြေအနေများနှင့် အပြုအမူများအားလုံးသည် မယုံကြည်သူကဲ့သို့မဟုတ်ဘဲ စစ်မှန်သောယုံကြည်သူကဲ့သို့ဖြစ်ပြီး၊ ဘုရားသခင်၏တည်ရှိမှုအပေါ် သင်စစ်မှန်စွာယုံကြည်ကာ သူ၏နှုတ်ကပတ်တော်ကို လက်ခံဖို့ဆန္ဒရှိသည်ဟု ခံစားရသော်လည်း၊ သင့်တွင် ရည်မှန်းချက်အနည်းငယ်နှင့် ဝင့်ဝါခြင်းအချို့သာရှိကာ ကောင်းချီးများရဖို့ မျှော်လင့်နေပါက ဤသည်မှာ ပြဿနာမဟုတ်ပေ။ သင်သည် ကယ်တင်ခြင်းခံရနိုင်သေးပြီး ပြောင်းလဲနိုင်သေးသည်။ အကယ်၍ သင်သည် အထူးသဖြင့် ကောင်းချီးများအတွက် ပြင်းပြသည့်လိုအင်ဆန္ဒရှိသော မယုံကြည်သူဖြစ်ပါက သင်သည် ဒုက္ခရောက်ပေပြီ။ ဤကဲ့သို့သောလူများသည် မည်သည့်လမ်းကြောင်းသို့ ဦးတည်၍သွားနေသနည်း။ (အန္တိခရစ်လမ်းကြောင်း ဖြစ်ပါသည်။) အကယ်၍ သူတို့သည် အန္တိခရစ်လမ်းကြောင်းသို့ ဦးတည်သွားနိုင်ပါက ဘုရားသခင်နှင့် သူတို့၏ဆက်ဆံရေးသည် နောက်ဆုံးတွင် မည်သည့်အခြေအနေသို့ ဆိုက်ရောက်သွားမည်နည်း။ (ဘုရားသခင်ကို ဆန့်ကျင်သည့်အခြေအနေ ဖြစ်သည်။) ဘုရားသခင်နှင့် ဆန့်ကျင်ဘက်တွင်ရှိသည်အထိ သင်တို့ လုပ်ဆောင်နိုင်မည်လော။ (ကျွန်ုပ်သည် သူ့ကို မဆန့်ကျင်လိုပါ။) မလုပ်လိုခြင်းသည် သင်၏ဆန္ဒသက်သက်သာဖြစ်သည်။ ဤအရာများသည် သင့်သဘာဝအနှစ်သာရနှင့် သက်ဆိုင်သလော။ ထိုလမ်းကြောင်းကို သွားဖို့ သင့်အတွက် ဖြစ်နိုင်မည်လော။ (အကယ်၍ ကျွန်ုပ်သည် သမ္မာတရားနှင့်စပ်လျဉ်း၍ အားမစိုက်ထုတ်ပါက မိမိကိုယ်ကို ထိုလမ်းကြောင်းပေါ် လျှောက်နေသည်ကို အလွယ်တကူ တွေ့မြင်နိုင်သော်လည်း အကယ်၍ ကျွန်ုပ်သည် ဤအကြောင်းကို သတိပြုမိပြီး ပြောင်းလဲလိုပါက၊ ကျွန်ုပ်၏လမ်းကြောင်းကို ပြောင်းပြန်လှန်လိုပါပြီး၊ ဤလမ်းကြောင်းကို မလျှောက်လိုပါက ကျွန်ုပ် အနည်းငယ် ပို၍ကောင်းစွာလုပ်နိုင်ပါသည်။) ဤအကြောင်းကို သတိပြုမိခြင်းက သင့်စိတ်နှလုံးထဲတွင် အသိအချို့ရှိနေသေးကြောင်း၊ သင့်တွင် ပြင်းပြသောဆန္ဒရှိနေသေးကြောင်းနှင့် သမ္မာတရားအတွက် အားထုတ်ကြိုးပမ်းဖို့ ဆန္ဒရှိနေသေးကြောင်းတို့ကို ဖော်ပြနေသော်လည်း၊ သင့်စိတ်နှလုံးထဲတွင် ဖောက်ပြန်ပျက်စီးသော စိတ်သဘောထားများက နက်ရှိုင်းစွာအမြစ်တွယ်နေသောကြောင့် ထိုနေရာတွင် အမြဲ ပဋိပက္ခဖြစ်နေသည်။ သမ္မာတရားအတွက် သင်တို့လှမ်းသည့်ခြေလှမ်းတိုင်းနှင့် သမ္မာတရားကို သင်တို့လက်ခံသည့်အချိန်တိုင်းတွင် သင်တို့စိတ်နှလုံးထဲတွင် ပဋိပက္ခဖြစ်နေပြီး သင်တို့သည် ရုန်းကန်လှုပ်ရှားနေရသည့် အချိန်ကာလအပိုင်းအခြားတွင် စဉ်ဆက်မပြတ် အသက်ရှင်နေသည်။ ဤသည်မှာ ယုံကြည်သူအသစ်များ ဖြစ်တတ်သည့်ပုံဖြစ်သည်။ ပဋိပက္ခဖြစ်သည်မှာ ပုံမှန်သာဖြစ်ပြီး သမ္မာတရားလိုက်စားလိုသောသူများအတွက် ရှောင်လွှဲ၍မရချေ။ ဤပဋိပက္ခသည် သူတို့သမ္မာတရားရသောအခါ၊ စာတန်ကို အနိုင်ယူပြီးသောအခါ၊ သူတို့၏စာတန်ဆန်သော စိတ်သဘောထားများ၊ ဒဿနများနှင့် ဆင်ခြင်တွေးခေါ်မှုတို့ ပျက်စီးသွားသောအခါနှင့် သမ္မာတရားက သူတို့၏စိတ်နှလုံးများကို လွှမ်းမိုးအောင်နိုင်သွားပြီး ဦးဆောင်သွားသောအခါတို့တွင် အဆုံးသတ်သွားသည်။ သမ္မာတရားမလိုက်စားသောသူများ၊ သူတို့၏စာတန်ဆန်သော စိတ်သဘောထားများအတိုင်း ရှင်သန်နေထိုင်သောသူများသည် သူတို့၏စိတ်နှလုံးများထဲတွင် အားလုံး အဆင်ပြေသည်၊ ထိုနေရာတွင် ပဋိပက္ခ လုံးဝမရှိဟူ၍ ခံစားရသည်။ သူတို့သည် ထုံထိုင်းပြီး ဉာဏ်နုံအကြသည်။ သူတို့သည် လူသေများထဲမှ တစ်ဦးဖြစ်သည်။ သမ္မာတရားကို လက်မခံသောသူများအားလုံးသည် သေဆုံးကြသည်။ လူ့စိတ်နှလုံးထဲတွင် ပဋိပက္ခဖြစ်ခြင်း၏ အကျိုးကျေးဇူးမှာ အဘယ်နည်း။ ဥပမာအနေဖြင့် သင်တို့အတွေးများ၏ထက်ဝက်သည် အပျက်သဘောဆောင်ပြီး ကျန်ထက်ဝက်က အပြုသဘောဆောင်ပါက ပဋိပက္ခပြီးဆုံးသွားပြီးနောက်တွင် သမ္မာတရားလိုက်စားခြင်းလမ်းကြောင်းပေါ်သို့ စတင်ရန် ရွေးချယ်ဖို့အခွင့်အရေးကို ထိုအပြုသဘောဆောင်သည့်အတွေးများက သင့်အား ပေးလိမ့်မည်။ ဆိုလိုသည်မှာ သင့်တွင် ကယ်တင်ခြင်းခံရဖို့ မျှော်လင့်ချက်မှာ ငါးဆယ်ရာခိုင်နှုန်း ဖြစ်လိမ့်မည်။ အပျက်သဘောဆောင်သော အတွေးများက ပဋိပက္ခအတွင်းတွင် သင့်ကို သင်၏ဇာတိပကတိဆိုင်ရာ အတွေးများနှင့် စိတ်ကူးအကြံအစည်များနောက်သို့၊ သို့မဟုတ် သင့်ကိုယ်ပိုင် ရည်ရွယ်ချက်များ၊ အရင်းခံအကြောင်းများနှင့် ထင်မြင်ချက်များနောက်သို့ လိုက်ကောင်းလိုက်စေနိုင်သည်။ ဤအရာက သင့်ကို အန္တိခရစ်လမ်းကြောင်းပေါ်သို့ ရောက်သွားစေနိုင်ပြီး ဘုရားသခင်ကို ဆန့်ကျင်သည့် လမ်းကြောင်းပေါ်သို့ သင့်ကို ဦးတည်သွားစေနိုင်သည်။ သို့ရာတွင် သမ္မာတရားအပေါ် သင်၏ချစ်ခြင်းသည် ကြီးမားပြီး သင်သည် သမ္မာတရားကို လက်ခံနိုင်ကာ စာတန်ကို ဆန့်ကျင်ပုန်ကန်နိုင်ပါက ကယ်တင်ခြင်းခံရဖို့ သင်၏အခွင့်အရေးများသည်လည်း အလွန်ကောင်း၏။ ဤအရာကို သမ္မာတရားအား သင်လက်ခံနိုင်ခြင်း ရှိမရှိဆိုသည်နှင့် သင်၏ဖောက်ပြန်ပျက်စီးသော စိတ်သဘောထားများမှ သင်ကိုယ်တိုင် သန့်စင်စေဖို့ ထိုသမ္မာတရားကို အသုံးပြုခြင်းရှိမရှိဆိုသည်တို့ဖြင့်ဆုံးဖြတ်သည်။ ဤသည်မှာ သင့်အပေါ် လုံးလုံးလျားလျား မူတည်သည်၊ အခြားမည်သူကမျှ သင့်ကို မကူညီနိုင်ပေ။ ဤသည်မှာ သင်နှင့် သက်ဆိုင်သောကိစ္စဖြစ်သည်။ သမ္မာတရားကို သင်ချစ်မချစ်ဆိုသည်မှာ သင်နှင့် သက်ဆိုင်သောကိစ္စဖြစ်ပြီး သင့်စိတ်နှလုံး၏အနက်ရှိုင်းဆုံးနေရာတွင် ပဋိပက္ခဖြစ်သောအခါ သင်သည် သမ္မာတရားကို ရွေးချယ်လိမ့်မည်လော သို့မဟုတ် အဆုံးတွင် သင်၏တစ်ကိုယ်ကောင်းဆန်သော လိုအင်ဆန္ဒများကို ဖြည့်ဆည်းပေးလိမ့်မည်လောဆိုသည်ကို ဆုံးဖြတ်ဖို့ မည်သူကမျှ သင့်ကို မကူညီနိုင်ပေ။ ဤသည်မှာ သင်၏ကိုယ်ပိုင်အတွင်းစိတ်အရေးကိစ္စဖြစ်သည်။ အခြားလူများက မိတ်သဟာယပြုခြင်းနှင့် အကြံပေးခြင်းတို့မှတစ်ဆင့်သာ သင့်ကို လမ်းညွှန်ပေးနိုင်သည်။ သို့သော်လည်း နောက်ဆုံးတွင် သင်ရွေးချယ်လိုက်သည့်လမ်းကြောင်းသည် အခြားမည်သူမျှနှင့်ဆိုင်သော ကိစ္စမဟုတ်ဘဲ၊ သင်နှင့် ဆိုင်သော ကိစ္စသာ ဖြစ်သည်။ ဤသည်ကို လူတိုင်း နားလည်သင့်ပေသည်။

ဩဂုတ်လ ၂၂ ရက်၊ ၂၀၁၉


ကျင့်ကြံပြုမူခြင်းတွင် လမ်းပြသင့်သည့် စည်းမျဉ်းများ

ဘုရားသခင်ကို ယုံကြည်သူများသည် ဘုရားသခင်၏ နှုတ်ကပတ်တော်၊ သူ၏သတ်မှတ်ချက်များနှင့်အညီ ယုံကြည်ခြင်းလမ်းကြောင်းကို လျှောက်လှမ်းရမည်ဖြစ်သည်။ ယုံကြည်သူများသည် သမ္မာတရားအတိုင်း ပြုမူနေထိုင်ရမည်။ လူတို့သည် သမ္မာတရားမရှိကြဘဲ စာတန်၏ အတွေးအခေါ်များနှင့်အညီ နေထိုင်ပါက အဆုံးတွင် ၎င်းတို့သည် အပြုသဘောဆောင်သောအဆုံးသတ် သို့မဟုတ် နိဂုံးကို ရရှိလိမ့်မည် မဟုတ်ပေ။ ဘုရားသခင်၏ နှုတ်ကပတ်တော်သာလျှင် ထာဝရ၊ မပြောင်းလဲသော သမ္မာတရားဖြစ်သည်။ အကယ်၍ ယုံကြည်သူတစ်ဦးသည် ဘုရားသခင်၏ နှုတ်ကပတ်တော်ဖြင့် အသက်မရှင်ပါက သို့မဟုတ် သမ္မာတရားအတိုင်း ပြုမူနေထိုင်ခြင်း မရှိပါက ၎င်းတို့သည် ကမ္ဘာပေါ်ရှိ လူများထက်ပင် ပို၍ ကျိုးကြောင်းမမြင်ဖြစ်ကာ မျှော်လင့်ချက်မဲ့စွာ ကျိုးကြောင်းမမြင် ဖြစ်ကြသည်။ လောကီနယ်ပယ်တစ်ခုတွင် အောင်မြင်မှု အနည်းငယ်ရပြီး ကျော်ကြားလာသူ များစွာသည် ကျော်ကြားမှုနှင့် အကျိုးအမြတ်ဖြင့် စိတ်ကူးယဉ်ကြပြီး မိမိတို့ကိုယ်ကို စ၍ အထင်ကြီးလာကြသည်။ အမှန်တွင် သူတစ်ပါးကပေးသော လေးစားမှု၊ ချီးမွမ်းမှု၊ အတည်ပြုမှုနှင့် အသိအမှတ်ပြုမှုတို့သည် ယာယီဂုဏ်ပြုခြင်းများသာလျှင် ဖြစ်သည်။ ယင်းတို့သည် အသက်ကို ကိုယ်စားမပြုသကဲ့သို့ ယင်းက လူသည် မှန်ကန်သောလမ်းကြောင်းကို လျှောက်နေသည်ဟုလည်း မဆိုလိုပေ။ ၎င်းတို့သည် ယာယီဂုဏ်ပြုခြင်းနှင့် ဂုဏ်ကျက်သရေများသာလျှင် ဖြစ်သည်။ ဤဂုဏ်ကျက်သရေများကား အဘယ်နည်း။ ၎င်းတို့သည် အစစ်အမှန်ဖြစ်သလော သို့မဟုတ် အနှစ်မဲ့သလော။ (အနှစ်မဲ့သည်။) ယင်းတို့သည် ကြွေသောကြယ်များနှင့် တူကာ အလင်းတန်းထွန်းလင်းပြီး ပျောက်ကွယ်သွားကြသည်။ လူတို့သည် ထိုကဲ့သို့သော ဂုဏ်ကျက်သရေ၊ ဂုဏ်ပြုခြင်း၊ လက်ခုပ်သြဘာ၊ အောင်ပန်းနှင့် ချီးမွမ်းခြင်းများကို ရရှိပြီးနောက် သူတို့သည် လက်တွေ့ဘဝသို့ ပြန်သွားကာ အသက်ရှင်သင့်သည့်အတိုင်း နေထိုင်ကြရန်လိုသေးသည်။ အချို့သောလူများသည် ဤအရာကို မမြင်နိုင်ဘဲ လက်တွေ့မကျသော ဤအရာများနှင့်အတူ ထာဝရနေသွားဖို့ ဆန္ဒရှိကြသည်။ လူတို့သည် ဤပတ်ဝန်းကျင်မျိုးနှင့် အခြေအနေမျိုးတွင် နေသည့်အခါတွင် ရရှိသောခံစားရပုံကြောင့် ယင်းတို့ထဲတွင် အသက်ရှင်နေထိုင်လိုကြသည်။ ဤခံစားမှုကို ထာဝရပျော်မွေ့ချင်ကြသည်။ အကယ်၍ ယင်းကို မပျော်မွေ့နိုင်လျှင် မှားယွင်းသောလမ်းကြောင်းကို စတင်လျှောက်ကြတော့သည်။ အချို့က ကိုယ့်ကိုယ်ကိုယ် ထုံထိုင်းစေရန် အရက်သောက်ခြင်းနှင့် မူးယစ်ဆေးသုံးစွဲခြင်းကဲ့သို့သော နည်းလမ်းအမျိုးမျိုးကို အသုံးပြုကြသည်။ ဤသည်မှာ စာတန်၏ကမ္ဘာတွင် နေထိုင်ကြသော လူသားများသည် ကျော်ကြားမှုနှင့် အကျိုးအမြတ်ကို ချဉ်းကပ်ပုံဖြစ်သည်။ လူတစ်ဦးသည် ကျော်ကြားလာပြီး ဂုဏ်အသရေအနည်းငယ် ရလာသည်နှင့် ၎င်းတို့သည် ဦးတည်ချက်ပျောက်သွားတတ်ကြပြီး ၎င်းတို့ မည်သို့ပြုမူသင့်သည်၊ မည်သည့်အရာကို လုပ်သင့်သည်ကို မသိကြပေ။ သူတို့သည် စိတ်ကူးယဉ်ပြီး ပြန်မဆင်းနိုင်ကြတော့။ ယင်းသည် အန္တရာယ်ရှိ၏။ ထိုသို့သော အခြေအနေမျိုး၌ သင်တို့နေဖူးသလော သို့မဟုတ် ထိုအပြုအမူမျိုး ပြသဖူးသလော။ (ဤသို့လုပ်ဖူးပါ၏။) ဤအရာကို မည်သည့်အရာက ဖြစ်စေသနည်း။ လူတို့သည် ဖောက်ပြန်ပျက်စီးသော စိတ်သဘောထားများ ရှိသောကြောင့်ဖြစ်သည်။ ၎င်းတို့သည် အလွန်ဂုဏ်မောက်ပြီး မာနထောင်လွှားလွန်းသည်၊ စုံစမ်းသွေးဆောင်ခြင်း သို့မဟုတ် ချီးမွမ်းခြင်းကို မခံနိုင်ကြသည့်အပြင် သမ္မာတရားကို မလိုက်စားကြပေ သို့မဟုတ် နားမလည်ကြပေ။ ၎င်းတို့သည် မိမိတို့ ရရှိထားသော သေးငယ်သော အောင်မြင်မှု သို့မဟုတ် ဂုဏ်အသရေကြောင့်ပင် ထူးခြားနေသည်ဟု တွေးထင်ကြသည်။ သူတို့သည် ကြီးမြတ်သောပုဂ္ဂိုလ် သို့မဟုတ် မဟာသူရဲကောင်း ဖြစ်လာပြီဟု ထင်မြင်ကြသည်။ ဤကျော်ကြားမှု၊ အကျိုးအမြတ်နှင့် ဂုဏ်အသရေတို့အားလုံးကို တွေ့ကြုံရသည်တွင် မိမိကိုယ်ကို အထင်မကြီးမိလျှင် အပြစ်တစ်ခုဖြစ်မည်ဟု ထင်မှတ်ကြသည်။ သမ္မာတရားကို နားမလည်သောလူများသည် မည်သည့်အချိန် သို့မဟုတ် နေရာ၌မဆို မိမိတို့ကိုယ်ကို အထင်ကြီးနိုင်ဖွယ် ရှိကြသည်။ ၎င်းတို့သည် မိမိတို့ကိုယ်ကို အလွန်အမင်း စတင် အထင်ကြီးသည့်အခါတွင် ၎င်းတို့အနေဖြင့် ပြန်လည်နှိမ့်ချရန် လွယ်ကူသလော။ (မလွယ်ကူပါ။) ဆင်ခြင်တုံတရား အနည်းငယ်ရှိသည့် လူများသည် အကြောင်းပြချက် မရှိဘဲ မိမိတို့ကိုယ်ကို အထင်မကြီးကြချေ။ ၎င်းတို့ မည်သည့်အရာမျှ စွမ်းဆောင်မရရှိသေးသည့်အခါ၊ မည်သည့်အရာမျှ ပေးစရာမရှိသည့်အခါ၊ ပြီးလျှင် အုပ်စုထဲမှ မည်သူမျှ ၎င်းတို့အား အာရုံမစိုက်သည့်အခါ ၎င်းတို့သည် မိမိတို့ကိုယ်ကို အထင်ကြီးလိုခဲ့လျှင်ပင် အထင်မကြီးနိုင်ကြချေ။ ၎င်းတို့သည် အနည်းငယ် မာနထောင်လွှားပြီး အတ္တသဘောရှိနိုင်သည်၊ သို့မဟုတ် ၎င်းတို့၌ အတော်အတန် ပါရမီရှိသည်၊ အခြားသူများထက် တော်သည်ဟု ၎င်းတို့ ခံစားကောင်း ခံစားနိုင်သည်၊ သို့ရာတွင် ၎င်းတို့သည် မိမိတို့ကိုယ်ကို အထင်ကြီးနိုင်ဖွယ် မရှိကြချေ။ မည်သည့်အခြေအနေမျိုးတွင် လူများသည် မိမိတို့ကိုယ်ကို အထင်ကြီးကြသနည်း။ အခြားသူများက ၎င်းတို့အား အောင်မြင်မှုအချို့အတွက် ချီးမွမ်းသည့်အချိန်တွင် ဖြစ်သည်။ ၎င်းတို့သည် အခြားသူများထက်တော်သည်၊ အခြားသူများသည် သာမန်ဖြစ်ပြီး သာမညောင်ညဖြစ်သည်၊ ၎င်းတို့သာလျှင် ဂုဏ်အဆင့်အတန်းရှိသည့် သူတစ်ဦးဖြစ်ပြီး အခြားသူများနှင့် အလွှာအတန်းအစားချင်း သို့မဟုတ် အဆင့်ချင်းမတူ၊ ၎င်းတို့သည် ထိုသူတို့ထက် ပို၍မြင့်မားသည်ဟု ၎င်းတို့က တွေးထင်ကြသည်။ ဤသည်မှာ ၎င်းတို့သည် မိမိတို့အရှိအတိုင်းထက် သာ၍ မြင့်မားလာသည့်ပုံဖြစ်သည်။ ပြီးလျှင် ၎င်းတို့သည် မိမိတို့ကိုယ်ကို အထင်ကြီးရာတွင် လျော်ကန်သည်ဟု မိမိတို့ကိုယ်ကို ထင်ကြသည်။ ၎င်းတို့သည် ဤအရာကို မည်သို့ တွက်ဆကြသနည်း။ ၎င်းတို့ ယုံကြည်သည့်အရာမှာ “ငါ၌ ထူးခြားသော ခွန်အား၊ အစွမ်းအစနှင့် ဦးနှောက်ရှိသည်၊ ပြီးလျှင် ငါသည် သမ္မာတရားကို လိုက်စားဖို့ ဆန္ဒရှိနေသည်။ ငါသည် ယခု တစ်စုံတစ်ခုကို အထမြောက်အောင်မြင်ပြီးဖြစ်သည်။ ငါသည် လူသိများပြီး ငါ၏ဂုဏ်သတင်းနှင့် တန်ဖိုးတို့သည် အခြားသူများ၏ ဂုဏ်သတင်းနှင့် တန်ဖိုးတို့ထက် မြင့်မားသည်။ ထို့ကြောင့် ငါသည် လူအုပ်ထဲတွင် ထင်ပေါ်နေသည်မှာ သေချာပြီး လူတိုင်း အထင်ကြီးသည့်သူတစ်ဦး ဖြစ်သည်၊ ထို့ကြောင့် ငါ့ကိုယ်ငါ အထင်ကြီးသည်မှာ မှန်ပေသည်” ဟူ၍ ဖြစ်သည်။ ဤသည်မှာ ၎င်းတို့၏စိတ်ထဲတွင် တွေးထင်သည့်အရာဖြစ်ပြီး အဆုံးတွင် ၎င်းတို့သည် မိမိတို့ကိုယ်ကို အထင်ကြီးသင့်သည်မှာ ပုံမှန်ဖြစ်သည့်အရာနှင့် သူဖြစ်နေကျအရာတစ်ခု ဖြစ်လာလေသည်။ ဤသည်မှာ မေးစရာမလိုဘဲ မှန်ကန်ပြီး ယုတ္တိတန်သည်ဟု ၎င်းတို့က ယုံကြည်ကြသည်။ ၎င်းတို့က မိမိတို့ကိုယ်ကို အထင်မကြီးပါက ၎င်းတို့အနေဖြင့် မိမိကိုယ်ကို လျှော့တွက်နေပြီး အခြားလူများ၏ အသိအမှတ်ပြုခြင်းနှင့် ကိုက်ညီအောင် နေထိုင်ခြင်းမရှိသည့်အလား ကမောက်ကမ ဖြစ်သည်ဟု ခံစားရသောကြောင့် မိမိတို့ကိုယ်ကို အထင်ကြီးသည်မှာ သဘာဝကျသည်ဟု ထင်ကြသည်။ မိမိကိုယ်ကို အလွန်အမင်း အထင်ကြီးခြင်း၏ အကျိုးဆက်များမှာ အဘယ်နည်း။ (သူတို့သည် အခြားသူများနှင့် ကောင်းစွာ အလုပ်မလုပ်တော့ဘဲ ကိုယ့်နည်းကိုယ့်ဟန်ဖြင့် အမှုအရာများကို လုပ်ချင်လာမည်။) ဤသည်မှာ သူတို့အပြုအမူ၏ သွင်ပြင်လက္ခဏာတစ်ခုပင်ဖြစ်၏။ နောက်ထပ်ရှိသေးသလော။ (သူတို့သည် မတည်ငြိမ်တော့ဘဲ၊ သူတို့၏ လုပ်ငန်းနယ်ပယ်တွင် တိုးတက်မှုကို မရှာဖွေတော့ဘဲ သူတို့၏ ရှိပြီးသား အရည်အချင်းများနှင့် အသိပညာတို့အပေါ် အလွန်အမင်း အမှီပြုကြသည်။) (သူတို့မကြိုက်သည့် အခြေအနေများကို ကျိုးနွံနာခံဖို့ ငြင်းဆန်ကြသည်။) အဘယ့်ကြောင့် ကျိုးနွံနာခံဖို့ ငြင်းဆန်ကြသနည်း။ ယခင်က ကျိုးနွံနာခံနိုင်ခဲ့ကြသလော။ (သူတို့သည် ယခင်ကကဲ့သို့ မာနထောင်လွှားရန် အရင်းအနှီး မရှိတော့ဘဲ မိမိကိုယ်ကို ချုပ်တည်းပြီး ဖိနှိပ်နိုင်သောကြောင့် အတိုင်းအတာတစ်ခုအထိ ကျိုးနွံနာခံနိုင်ခဲ့သည်။ သို့သော် ယခုမူ ၎င်းတို့တွင် အရင်းအနှီးနှင့် အရည်အချင်းများရှိပြီး အခြားသူများနှင့် မတူဟု ခံစားလာကြသည်။ ထို့ကြောင့် သူတို့သည် မိမိတို့၏ကိုယ်ပိုင်စည်းကမ်းချက်များကို သတ်မှတ်ပြီး ကျိုးနွံနာခံဖို့ ငြင်းဆန်နိုင်သည်ဟု ထင်ကြသည်။) သူတို့သည် ယခင်က မိမိဖြစ်ခဲ့သည်နှင့်မတူ၊ အဆင့်အတန်းရှိသည်၊ နာမည်ကြီးသည့်အပြင် အခြားသူများကို လွယ်လွယ်နှင့် ကျိုးနွံနာခံရန် မသင့်ဟု ထင်ကြသည်။ အကယ်၍ ကျိုးနွံနာခံလျှင် သူတို့၏ အဆင့်အတန်းနှင့် လိုက်လျောညီထွေဖြစ်မည်မဟုတ်၊ သူတို့၏ ဂုဏ်သတင်းနှင့် လျော်ညီအောင်နေရမည် မဟုတ်တော့ချေ။ သူတို့သည် ငြင်းဆိုခွင့်နှင့် အခြားသူများကို နာခံဖို့ ငြင်းပိုင်ခွင့်ရှိသည်ဟု ခံစားကြရသည်။ အခြားမည်သည့်အမူအကျင့်များကို ၎င်းတို့ပြသသနည်း။ (သူတို့၏အရေးကိစ္စသည် ပြင်းထန်လာပါက ပေါလုကဲ့သို့ပင် “ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။” (တိမောသေသြဝါဒစာဒုတိယစောင် ၄:၇-၈) ဟု ဆိုကြမည် ဖြစ်ကာ ဘုရားသခင်နှင့် စတင်ညှိနှိုင်းပြီး ၎င်းတို့သည် ဖန်ဆင်းခံတစ်ဦးဖြစ်ကြောင်း မေ့လျော့သွားကြမည်။) သူတို့သည် မည်သူဖြစ်သည်ကို မေ့လျော့နေကြသည်။ လူတစ်ယောက်သည် ကိုယ့်ကိုယ်ကိုယ် အထင်ကြီးသည်မှာ ကောင်းသည်ဟု သင်တို့ထင်ကြသလော။ (မထင်ပါ။) မကောင်းပေ။ သို့ဆိုလျှင် လူတို့သည် အဘယ့်ကြောင့် ကိုယ့်ကိုယ်ကိုယ် အထင်ကြီးကြသနည်း။ (သူတို့အတွင်း၌ရှိသော စာတန်ဆန်သော စိတ်သဘောထားကြောင့် ဖြစ်သည်။) စာတန်ဆန်သော စိတ်သဘောထားရှိခြင်းသည် မလွှဲမရှောင်သာ ဖြစ်ပြီး ဤအရာက ပြဿနာ၏အရင်းခံဖြစ်သည်မှာ သေချာသည်။ အခြား မည်သည့်အကြောင်းရင်းများရှိသနည်း။ လက်တွေ့ကျသော အကြောင်းရင်းများကို ပြောကြစို့။ (လူတို့သည် သူတို့၏အောင်မြင်မှုများကို လွန်စွာ အလေးပေးကြပြီး ယင်းတို့ကို အသက်တမျှ သဘောထားကြသည်။ ထို့ကြောင့် သူတို့သည် သူတို့၏အောင်မြင်မှုထဲ၌ အမြဲတမ်း ကြည်နူးပျော်ရွှင်နေကြပြီး သူတို့မလွတ်မြောက်နိုင်သော မိမိကိုယ်ကို အားရကျေနပ်မှုအခြေအနေသို့ ဦးတည်သွားသည်။) ဤသည်မှာ ပြဿနာ၏ အဓိကအချက်ဖြစ်သည်။ ၎င်းသည် လူတို့က မိမိတို့စိတ်နှလုံးထဲတွင် လိုက်စားပြီး လိုချင်တပ်မက်သည့်အရာနှင့် လည်းကောင်း၊ သူတို့ လိုက်လျှောက်ဖို့ ရွေးချယ်သည့်လမ်းကြောင်းနှင့် လည်းကောင်း သက်ဆိုင်သည်။ လူများစွာသည် အချို့သော လုပ်ရိုးလုပ်စဉ် လုပ်ငန်းများကို ဆောင်ရွက်နိုင်ပြီး နည်းပညာဆိုင်ရာ ကျွမ်းကျင်မှုလိုအပ်သည့် တာဝန်အချို့ကို ထမ်းဆောင်နိုင်သရွေ့ သူတို့တွင် ဝိညာဉ်ရင့်ကျက်မှု ရှိသည်ဟု ယုံကြည်ကြသည်။ သူတို့၏အလုပ်သည် ပိုကျွမ်းကျင်ကာ ထူးခြားပြီး ပြောင်မြောက်လေလေ သူတို့သည် စစ်မှန်မှုကို ပိုင်ဆိုင်ကြောင်း၊ ဘုရားသခင်ကို ချစ်ကြောင်းနှင့် သူ့အား ကျိုးနွံနာခံကြောင်း သက်သေထူလေလေပင် ဖြစ်သည်။ ဤသည်ကို သူတို့၏အသက်ဟု မှတ်ယူကြသည်။ ထိုသို့ဖြစ်၍ သူတို့သည် ယင်းကို မြတ်နိုးပြီး သူတို့၏ ဘဝပန်းတိုင်အဖြစ် လိုက်လျှောက်ကြသော်လည်း သူတို့၏ ပန်းတိုင်နှင့် ဦးတည်ချက်မှာ သူတို့၏ လမ်းကြောင်းကဲ့သို့ပင် မှားယွင်းနေသည်။ ထို့အပြင် ယင်း၏အကြောင်းရင်း၌ အသက်၊ သမ္မာတရားကို လိုက်စားခြင်းနှင့် သမ္မာတရားစစ်မှန်မှုကို ရရှိခြင်းက အဘယ်အရာကို ဆိုလိုကြောင်းတို့နှင့်ပတ်သက်၍ လူတို့၏ နားလည်မှုက သွေဖည်မှုများ ရှိနေခြင်းကြောင့် ဖြစ်သည်။ လူတို့၏ နားလည်မှုတွင် သွေဖည်မှုများ ရှိနေသောအခါ သူတို့၏ အသိပညာနှင့် တစ်စုံတစ်ခုအပေါ် အဆုံးစွန်သော ခန့်မှန်းချက်တို့၌လည်း သွေဖည်မှုများ ရှိရမည်။ သင်၏ နားလည်မှုတွင် သွေဖည်မှုများ ရှိပါက သင်လိုက်စားသည့်အရာ၌လည်း သွေဖည်မှုများ ရှိရမည်ဖြစ်သည်။ ရလဒ်အနေဖြင့် သင်ရွေးချယ်သောလမ်းကြောင်းသည် ပြဿနာဖြစ်ရန် ဦးတည်နေပြီး သင်၏ ဘဝဦးတည်ချက်နှင့် ပန်းတိုင်များတွင်လည်း သွေဖည်မှုများ ရှိမည်ဖြစ်၏။

လူတစ်ဦးသည် သူ၏ တာဝန်၌ အချို့သောရလဒ်များ ရရှိနိုင်ခြင်းကြောင့် မိမိကိုယ်ကို အထင်ကြီးခြင်းသည် မကောင်းကြောင်း လူတိုင်းသိသည်။ သို့ဆိုလျှင် လူတို့က အဘယ့်ကြောင့် မိမိကိုယ်ကို အထင်ကြီးတတ်ကြသေးသနည်း။ တစ်ခုမှာ လူတို့၏ မာနထောင်လွှားမှုနှင့် ပေါ့ပျက်ပျက်နေခြင်းတို့ကြောင့်ဖြစ်သည်။ အခြားအကြောင်းပြချက်များ ရှိသေးသလော။ (ယင်းမှာ ဤရလဒ်များရရှိရန် သူတို့ကို ပို့ဆောင်ပေးသူမှာ ဘုရားသခင်ဖြစ်ကြောင်း လူတို့ သဘောမပေါက်ကြသောကြောင့် ဖြစ်သည်။ သူတို့သည် ချီးကျူးမှုအလုံးစုံနှင့် ထိုက်တန်ပြီး အရင်းအနှီးကို ပိုင်ဆိုင်ထားသည်ဟု ထင်သောကြောင့် သူတို့ကိုယ်သူတို့ အထင်ကြီးကြခြင်းဖြစ်သည်။ အမှန်တွင် ဘုရားသခင်၏ အလုပ်မပါဘဲ လူတို့သည် ဘာမျှ မလုပ်နိုင်သော်လည်း ယင်းကို မမြင်နိုင်ကြချေ။) ဤပြောဆိုချက်သည် မှန်ကန်ပြီး ပြဿနာ၏ အချက်အချာလည်း ဖြစ်သည်။ အကယ်၍ လူတို့သည် ဘုရားသခင်ကိုမသိ၊ သူတို့ကို အလင်းပေးမည့် သန့်ရှင်းသော ဝိညာဉ်တော်ကို မရရှိလျှင် သူတို့သည် မည်သည့်အရာကိုမဆို တတ်စွမ်းနိုင်သည်ဟု အမြဲတမ်း ထင်နေကြလိမ့်မည်။ ထို့ကြောင့် သူတို့၌ အရင်းအနှီးကို ပိုင်ဆိုင်ထားပါက မာနထောင်လွှားလာပြီး ကိုယ့်ကိုယ်ကိုယ် အထင်ကြီးလာနိုင်သည်။ သင်တို့၏တာဝန်ကို ထမ်းဆောင်နေစဉ်တွင် သင်တို့သည် ဘုရားသခင်၏ လမ်းညွှန်မှုနှင့် သန့်ရှင်းသောဝိညာဉ်တော်၏ ဉာဏ်အလင်းပေးခြင်းကို ခံစားမိနိုင်ကြသလော။ (သတိပြုမိနိုင်ပါသည်။) အကယ်၍ သင်သည် သန့်ရှင်းသောဝိညာဉ်တော်၏ အလုပ်ကို ခံစားမိနိုင်သည့်တိုင် သင့်ကိုယ်သင် အထင်ကြီးနေသေးကာ စစ်မှန်မှုကို ပိုင်ဆိုင်သည်ဟု ယူဆပါက ဤနေရာတွင် ဘာဖြစ်နေသနည်း။ (ကျွန်ုပ်တို့ တာဝန်ကို ကျွန်ုပ်တို့ ထမ်းဆောင်ခြင်းသည် အသီးအပွင့်အချို့ ဖြစ်ထွန်းသည့်အခါ ဂုဏ်ပြုခြင်းတစ်ဝက်သည် ဘုရားသခင်နှင့် သက်ဆိုင်ပြီး တစ်ဝက်က ကျွန်ုပ်တို့နှင့် သက်ဆိုင်သည်ဟု ထင်မြင်ကြမည်။ ထို့နောက်တွင် ကျွန်ုပ်တို့၏ ပူးပေါင်းဆောင်ရွက်ခြင်းထက် သာ၍ အရေးကြီးသည့်အရာ မရှိဟုလည်းကောင်း၊ ထိုအရာမပါဘဲ ဘုရားသခင်၏ ဉာဏ်အလင်းပေးခြင်းသည်လည်း မဖြစ်နိုင်ဟုလည်းကောင်း တွေးထင်လျက် ကျွန်ုပ်တို့၏ ပူးပေါင်းဆောင်ရွက်ခြင်းကို အကန့်အသတ်မရှိသော အတိုင်းအတာတစ်ခုအထိ ပုံကြီးချဲ့ကြသည်။) သို့ဆိုလျှင် ဘုရားသခင်သည် သင့်ကို အဘယ့်ကြောင့် ဉာဏ်အလင်းပေးသနည်း။ ဘုရားသခင်သည် အခြားသူများကိုရော ဉာဏ်အလင်းပေး၍ ရနိုင်သလော။ (ရနိုင်ပါသည်။) ဘုရားသခင်သည် တစ်စုံတစ်ဦးကို ဉာဏ်အလင်းပေးသည့်အခါ ယင်းက ဘုရားသခင်၏ ကျေးဇူးတော်ကြောင့် ဖြစ်သည်။ ပြီးလျှင် သင်၏အပိုင်းတွင် အနည်းငယ်သော ထိုပူးပေါင်းဆောင်ရွက်ခြင်းက အဘယ်နည်း။ ယင်းမှာ သင် နာမည်ကောင်းရဖို့ ထိုက်တန်သည့် အရာတစ်ခုဖြစ်သလော။ သို့မဟုတ် ယင်းမှာ သင်၏တာဝန်နှင့် ဝတ္တရားဖြစ်သလော။ (ယင်းသည် ကျွန်ုပ်တို့၏ တာဝန်နှင့် ဝတ္တရားတို့ ဖြစ်ပါသည်။) ယင်းသည် သင်တို့၏ တာဝန်နှင့် ဝတ္တရားဖြစ်သည်ဟု သင် သတိပြုမိသည့်အခါ သင်သည် မှန်ကန်သော စိတ်နေစိတ်ထားရှိပြီး ယင်းအတွက် နာမည်ကောင်းယူဖို့ ကြိုးစားလိမ့်မည် မဟုတ်ချေ။ အကယ်၍ သင်သည် “ဤသည်မှာ ကျွန်ုပ်၏ ကူညီထောက်ပံ့မှုဖြစ်သည်။ ဘုရားသခင်၏ ဉာဏ်အလင်းပေးခြင်းသည် ကျွန်ုပ်၏ ပူးပေါင်းဆောင်ရွက်ခြင်း မရှိဘဲ ဖြစ်နိုင်ခဲ့မည်လော။ ဤလုပ်ငန်းသည် လူ၏ ပူးပေါင်းဆောင်ရွက်ခြင်းကို လိုအပ်သည်။ အောင်မြင်မှုအများစုသည် ကျွန်ုပ်တို့၏ ပူးပေါင်းဆောင်ရွက်ခြင်းကြောင့်သာ ဖြစ်သည်” ဟု အစဉ်အမြဲ ထင်မှတ်ပါက၊ သင်မှားယွင်းပေသည်။ သန့်ရှင်းသော ဝိညာဉ်တော်က သင့်အား ဉာဏ်အလင်းမပေးခဲ့ပါက၊ မည်သူကမျှ သမ္မာတရား စည်းမျဉ်းများကို သင့်ထံ မိတ်သဟာယမပြုခဲ့ပါက သင် မည်သို့ ပူးပေါင်းဆောင်ရွက်နိုင်မည်နည်း။ ဘုရားသခင် တောင်းဆိုသည့်အရာကို သင် သိမည်မဟုတ်သကဲ့သို့ လက်တွေ့လုပ်ဆောင်မှုလမ်းကြောင်းကိုလည်း သင် သိမည် မဟုတ်ပေ။ သင်သည် ဘုရားသခင်ကို ကျိုးနွံနာခံပြီး ပူးပေါင်းဆောင်ရွက်လိုလျှင်ပင် မည်သို့ပြုရမည်ကို သင် သိမည်မဟုတ်ပေ။ သင်၏ ဤ “ပူးပေါင်းဆောင်ရွက်ခြင်း” သည် အနှစ်မဲ့သော စကားများသာ မဟုတ်လော။ စစ်မှန်သော ပူးပေါင်းဆောင်ရွက်ခြင်းမရှိဘဲ သင်သည် သင်၏ကိုယ်ပိုင် အကြံဉာဏ်များအတိုင်း ပြုမူဆောင်ရွက်နေခြင်းသာ ဖြစ်ပေသည်။ ထိုအခြေအနေတွင် သင်ထမ်းဆောင်သည့် တာဝန်သည် စံနှုန်းမီသလော။ လုံးဝမမီပေ၊ ယင်းက လက်ရှိအရေးကိစ္စကို ရည်ညွှန်းပေသည်။ အရေးကိစ္စမှာ အဘယ်နည်း။ လူတစ်ယောက်က မည်သည့်တာဝန်ကို ထမ်းဆောင်ပါစေ သူသည် ရလဒ်များရရှိခြင်း၊ တာဝန်ကို စံနှုန်းနှင့် ကိုက်ညီစွာ ထမ်းဆောင်ခြင်း၊ ဘုရားသခင်၏ လက်ခံမှုကို ရရှိခြင်းရှိမရှိသည် ဘုရားသခင်၏ လုပ်ရပ်များအပေါ်တွင် မူတည်သည်။ သင်သည် သင့်တာဝန်ဝတ္တရားများကို ထမ်းဆောင်လျှင်ပင် ဘုရားသခင်က အလုပ်မလုပ်လျှင်၊ ဘုရားသခင်က သင့်အား ဉာဏ်အလင်းဖွင့်ပြပြီး လမ်းမပြလျှင် သင်၏ လမ်းကြောင်း၊ သင်၏ ဦးတည်ချက်၊ သို့မဟုတ် သင်၏ ပန်းတိုင်များကို သိမည်မဟုတ်ပေ။ အဆုံးတွင် မည်သည့်ရလဒ်ကို ရရှိသနည်း။ ထိုအချိန်တစ်လျှောက်လုံး ပင်ပန်းစွာလုပ်ဆောင်ပြီးနောက် သင်သည် သင်၏တာဝန်ကို လက်သင့်ခံနိုင်သော နည်းလမ်းဖြင့် ထမ်းဆောင်ပြီးဖြစ်မည် မဟုတ်သကဲ့သို့ သမ္မာတရားနှင့် အသက်ကိုလည်း ရရှိပြီးဖြစ်မည်မဟုတ်ပေ။ အားလုံးက အချည်းနှီးသာ ဖြစ်လိမ့်မည်။ ထို့ကြောင့် သင်၏တာဝန်က စံနှုန်းနှင့်ညီစွာ ထမ်းဆောင်ခြင်း၊ သင်၏ ညီအစ်ကိုမောင်နှမများကို ပြုပြင်တည်ဆောက်ပေးခြင်း၊ ဘုရားသခင်၏ လက်ခံမှုကို ရရှိခြင်းအားလုံးသည် ဘုရားသခင်အပေါ်တွင် မူတည်သည်။ လူများသည် ၎င်းတို့ ကိုယ်တိုင်ကိုယ်ကျ တတ်နိုင်စွမ်းသည့် အရာများ၊ ၎င်းတို့ လုပ်ဆောင်သင့်သည့် အရာများ၊ ၎င်းတို့၏ ပင်ကိုစွမ်းရည်များအတွင်း ရှိသည့် အရာများကိုသာ လုပ်ဆောင်နိုင်သည်။ ထို့ထက်ပို၍ မည်သည့်အရာမျှ မလုပ်ဆောင်နိုင်ပါ။ ထို့နောက် အဆုံးတွင် သင့်တာဝန်များကို ထိရောက်သောပုံစံဖြင့် ထမ်းဆောင်ခြင်းသည် ဘုရားနှုတ်ကပတ်တော်များ၏ လမ်းပြမှုနှင့် သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုနှင့် ခေါင်းဆောင်မှုအပေါ်တွင် မူတည်သည်။ သို့မှသာ သင်သည် သမ္မာတရားကို နားလည်နိုင်ပြီး သင့်အား ဘုရားသခင် ပေးသောလမ်းကြောင်းနှင့် သူ သတ်မှတ်ထားသော စည်းမျဉ်းများနှင့်အညီ ဘုရားသခင်၏ စေခိုင်းချက်ကို ပြီးမြောက်စေနိုင်သည်။ ဤသည်မှာ ဘုရားသခင်၏ ကျေးဇူးတော်နှင့် ကောင်းချီးမင်္ဂလာဖြစ်ပြီး ယင်းကို လူတို့ မမြင်နိုင်ပါက သူတို့သည် မျက်ကန်းနေကြသည်။ ဘုရားသခင်၏အိမ်တော်သည် မည်သည့်အလုပ်မျိုးကို လုပ်သည်ဖြစ်စေ ရလဒ်က ဘာဖြစ်သင့်သနည်း။ ယင်းတို့ထဲမှ တစ်ခုမှာ ဘုရားသခင်အား သက်သေခံပြီး ဘုရားသခင်၏ ဧဝံဂေလိတရားကို ဖြန့်ဝေရန်ဖြစ်သင့်ကာ အခြားတစ်ပိုင်းက ညီအစ်ကို မောင်နှမများအတွက် တည်ဆောက်ပေးရန်နှင့် အကျိုးပြုရန် ဖြစ်သင့်သည်။ ဘုရားအိမ်တော်၏အလုပ်သည် နယ်ပယ်နှစ်ခုစလုံးတွင် ရလဒ်များရရှိရန် ကြိုးပမ်းသင့်သည်။ ဘုရားအိမ်တော်၌ သင်သည် မည်သည့်တာဝန်ကို ထမ်းဆောင်ရသည်ဖြစ်စေ ဘုရားသခင်၏ လမ်းညွှန်မှုမပါဘဲ ရလဒ်များ ရရှိနိုင်သလော။ လုံးဝ မရရှိနိုင်ပေ။ ဘုရားသခင်၏ လမ်းညွှန်မှုမရှိလျှင် သင်လုပ်သောအရာသည် အခြေခံအားဖြင့် အသုံးမဝင်ဟု ဆိုနိုင်သည်။ နှစ်ကာလ ကြာလာသည်နှင့်အမျှ သင်တို့သည် မိမိတာဝန်များကို ဆက်လက်၍ ထမ်းဆောင်နေသည့်အခါ ဤတာဝန်များကို ပို၍ထမ်းဆောင်လေလေ၊ သင်သည် ဘုရားသခင်၏ သတ်မှတ်ချက်များနှင့် ပို၍နီးစပ်လေလေ၊ သူ၏ ရည်ရွယ်ချက်များကို ပို၍နားလည်ထားလေလေ၊ စည်းမျဉ်းများကို ပို၍သဘောပေါက်လေလေ ဖြစ်သည်။ ဤအရာအားလုံးကို မည်သို့ရရှိသနည်း။ (ဘုရားသခင်၏ လမ်းညွှန်မှုဖြင့်ရရှိသည်။) ဘုရားသခင်၏လမ်းညွှန်မှုနှင့် သန့်ရှင်းသောဝိညာဉ်တော်၏ ဉာဏ်အလင်းပေးခြင်းမပါဘဲ လူတို့သည် အမှန်တကယ် “ပံ့ပိုးကူညီ” ပေးနိုင်သည့်အရာမှာ အဘယ်နည်း။ သူတို့၏ “ပံ့ပိုးကူညီမှု” ထဲမှ တစ်ခုမှာ လူ၏ စိတ်ကူးစိတ်သန်းများဖြစ်သည်။ တစ်ခါတစ်ရံတွင် လူတို့သည် မိမိတို့ကိုယ်ပိုင် စိတ်ကူးများအတိုင်း တာဝန်များကို ထမ်းဆောင်ကြပြီး ထိုသို့လုပ်ဆောင်ခြင်းဖြင့် ဘုရားသခင်အား သက်သေခံနိုင်သည်ဟု ထင်မြင်ကြသည်။ သို့သော်လည်း ရလဒ်မှာ ဆန့်ကျင်ဘက်ဖြစ်သည်။ ၎င်းတို့ ထုတ်လုပ်သည့်အရာသည် ဘုရားသခင်အား သက်သေခံခြင်းနှင့်ပတ်သက်၍ လိုချင်သော အကျိုးသက်ရောက်မှုကို မရရှိရုံသာမက ထိုအစား လူ၏ စိတ်ကူးစိတ်သန်းများနှင့် တီထွင်ဖန်တီးမှုတို့၏ ထုတ်ကုန်သက်သက်အဖြစ် စစ်မှန်မှုမရှိ၊ လက်တွေ့မကျ ဖြစ်လာတတ်ကာ နောက်ဆုံးတွင် ဘုရားသခင်ကို အသရေပျက်စေသည်။ နောက်တစ်ပိုင်းမှာ လူ့အယူအဆများ ဖြစ်သည်။ လူတို့သည် သူတို့၏ကိုယ်ပိုင်အယူအဆများကို အခြေခံ၍ ပြုမူလိုကြပြီး သူတို့၏ အယူအဆများက သမ္မာတရားနှင့် ကိုက်ညီသည်ဟု ယုံကြည်ကြလေသည်။ သူတို့သည် မိမိတို့၏ အယူအဆများအတိုင်း ပြုမူသောအခါတွင် အခြားသူများထံမှ အသိအမှတ်ပြုခြင်းကို ရရှိပြီး ဘုရားသခင်ကို ဘုန်းတော်ထင်ရှားအောင် လုပ်နေသည်ဟု ထင်မြင်ကြသည်။ ရလဒ်အနေဖြင့် ၎င်းတို့သည် မိမိတို့ကိုယ်ပိုင် အယူအဆများအပေါ် အခြေခံ၍ အမှုအရာများစွာကို လုပ်ဆောင်ကြကာ ဘုရားသခင်အားသက်သေခံခြင်းနှင့် ပတ်သက်၍ လိုချင်သော အကျိုးသက်ရောက်မှုကို မရရှိနိုင်သည်သာမက ထိုအစား ဤအယူအဆများကို သမ္မာတရားအဖြစ် လက်ခံစေရန် အခြားသူများကို အထင်အမြင်မှားစေကြသည်။ ဤအရာက ဘုရားသခင်အား ကျိုးနွံနာခံခြင်းမှ တားဆီးသည်သာမက ဘုရားသခင်အား နားလည်မှုလွဲမှားခြင်း၊ သံသယများ၊ ပြစ်တင်ရှုတ်ချခြင်းများနှင့် ပြစ်မှားစော်ကားခြင်းဆီသို့ ဦးတည်လေသည်။ ဤသည်တို့မှာ မိမိကိုယ်ပိုင် အယူအဆများအပေါ် အခြေခံ၍ ပြုမူခြင်းနှင့် ဤအယူအဆများအား ပြန့်ပွားစေခြင်း၏ အကျိုးဆက်များပင် ဖြစ်သည်။ လူတို့သည် သမ္မာတရားနားလည်မှု ကင်းမဲ့သောအခါ သူတို့၏ လုပ်ရပ်များကို လမ်းညွှန်ဖို့အတွက် စိတ်ကူးများနှင့် အယူအဆများကို အားကိုးကြသည်။ စိတ်ကူးစိတ်သန်းများနှင့် အယူအဆများအပြင် လူတို့ “ပံ့ပိုးကူညီ” သည့် အခြားသွင်ပြင်လက္ခဏာမှာ လူ၏အသိပညာဖြစ်သည်။ မတူညီသော နယ်ပယ်များတွင် အသိပညာ အမြောက်အမြားကို ရရှိပြီးနောက် သူတို့သည် ဘုရားသခင်၏တောင်းဆိုချက်များကို သုံးသပ်ရန်၊ သမ္မာတရားဟူသည် အဘယ်အရာဖြစ်သည်ကို စိတ်ကူးရန်နှင့် ၎င်းတို့၏တာဝန်ကို မည်သို့ထမ်းဆောင်ပြီး ဘုရားသခင်၏ ရည်ရွယ်ချက်များကို မည်သို့အထမြောက်အောင် ဆောင်ရွက်ရမည်ကို ၎င်းတို့ဘာသာ ဆုံးဖြတ်ရန်အတွက် ဤအသိပညာကို အသုံးပြုကြသည်။ ထိုသို့သောလုပ်ရပ်များ၏ ရလဒ်မှာ အဘယ်နည်း။ လူ့အသိပညာသည် သမ္မာတရားနှင့် ကွဲလွဲပြီး ဆန့်ကျင်သောကြောင့် ထိုသူတို့သည် ဘုရားသခင်၏ ရည်ရွယ်ချက်များနှင့် ကွဲလွဲဆန့်ကျင်ကြသည်မှာ သေချာသည်။ လူ့အသိပညာကို အခြေခံ၍ လူတို့သည် ၎င်းတို့၏တာဝန်ကို ထမ်းဆောင်သောအခါ အသင်းတော်ထဲ၌ မည်သို့သော အခြေအနေမျိုးကို ဖန်တီးသနည်း။ လူတို့သည် အသိပညာကို စတင်၍ မြတ်နိုးကိုးကွယ်ပြီး မည်သူက ပို၍သိသည်၊ မည်သူက စာအုပ်ပိုများများဖတ်ထားသည်၊ သို့မဟုတ် မည်သူက ပိုမြင့်သော ပညာရေးဆိုင်ရာ အရည်အချင်းများကို ပိုင်ဆိုင်သည်ကို သိမြင်ရဖို့ တစ်ဦးနှင့်တစ်ဦးကို နှိုင်းယှဉ်ကြမည် ဖြစ်သည်။ ဤသည်တို့မှာ သူတို့ နှိုင်းယှဉ်လိုကြသော အရာမျိုးပင်ဖြစ်၏။ အသင်းတော်အတွင်း၌ ထိုအခြေအနေမျိုး ပေါ်ပေါက်လာသောအခါ ဤအရာက ဘုရားသခင်အား အစေခံရန်နှင့် သက်သေခံရန် လူ့အသိပညာကို လူတို့ အသုံးပြုခြင်းနှင့် သက်ဆိုင်သလော။ သက်ဆိုင်သည်မှာ အသေအချာပင်။ မိမိ၏တာဝန်ကို ထမ်းဆောင်ပြီး ဘုရားသခင်အား သက်သေခံရာ၌ အသိပညာကို အသုံးပြုခြင်း၏ အကျိုးဆက်များကား အဘယ်နည်း။ ဤအရာသည် သမ္မာတရားကို ချစ်မြတ်နိုးခြင်းထက် လူ့အသိပညာကို ဦးစားပေးကာ လူတို့အား လူ့အသိပညာကိုလိုက်စားသည့် လမ်းကြောင်းသို့ လမ်းလွှဲပေးသည်။ ယင်းသည် မှားယွင်းနေပြီး လူတစ်ဦးအား မှန်ကန်သောလမ်းခရီးမှ လုံးဝသွေဖည်သွားစေသည်။ ဘုရားသခင်ကို သက်သေခံခြင်းနှင့် သူ့ကို အစေခံခြင်းတို့နှင့်ပတ်သက်လာသည့်အခါတွင် လူများသည် အမှုကိစ္စများကို လုပ်ဆောင်ရန် စိတ်ကူးများ၊ အယူအဆများ သို့မဟုတ် လူ့အသိပညာကို အသုံးပြုခြင်းရှိသည်ဖြစ်စေ၊ မရှိသည်ဖြစ်စေ ဤနည်းလမ်းများထဲမှ တစ်ခုကမျှ ဘုရားသခင်ကို သိပြီး ကျိုးနွံနာခံစေရန် လူတို့အား ကူညီပေးခြင်းဖြစ်သည့် လိုချင်သောရလဒ်ကို မရရှိနိုင်ချေ။ ထိုအစား ၎င်းတို့သည် လူတို့ကို ဘုရားသခင်အား မှီခိုအားထားခြင်းမှ အလွယ်တကူ ဟန့်တားနိုင်သည်။ ထို့ကြောင့် ဘုရားသခင်အား သက်သေခံရန် စိတ်ကူးစိတ်သန်းများ၊ အယူအဆများ၊ သို့မဟုတ် လူ့အသိပညာကို အသုံးပြုခြင်းသည် ဘုရားသခင်ကို ဆန့်ကျင်ခြင်းတစ်မျိုးပင် ဖြစ်ချေတော့သည်။ ဤအရာက ဘုရားသခင်၏အလုပ်ကို နှောင့်ယှက်ပြီး အဖျက်အမှောင့်လုပ်သည့်အပြင် သူသည် ထိုသို့သောလုပ်ရပ်များကို အသိအမှတ်မပြုပေ။

လူ၏ စိတ်ကူးစိတ်သန်းများ၊ အယူအဆများနှင့် အသိပညာတို့သည် အတွေးနယ်ပယ်၏ အလုံးစုံသော လက္ခဏာများဖြစ်သည်။ လူသားတို့၏ လုပ်ရပ်များ အခြေခံသော အရာတစ်ခုမှာ လူတစ်ဦး၏ ကိုယ်ပိုင်အတွေးအမြင်များနှင့် ရှုထောင့်များဖြစ်ကာ နောက်တစ်ခုမှာ အရေးကြီးသော အခန်းကဏ္ဍမှ ပါဝင်နေသည့် ဖောက်ပြန်ပျက်စီးသော စိတ်သဘောထားဖြစ်သည်။ အကယ်၍ လူတို့သည် သမ္မာတရားကို နားမလည်၊ မိမိကိုယ်ကို မသိ၊ သမ္မာတရားကို လက်မခံ၊ သမ္မာတရားကို လက်တွေ့မလုပ်ဆောင်ဘဲ ဘုရားသခင်နှင့် သမ္မာတရားကို ကျိုးနွံနာခံနိုင်စွမ်းမရှိလျှင် ၎င်းတို့၏တာဝန် ထမ်းဆောင်ခြင်းကို မည်သည့်အရာအပေါ် အခြေခံကြသနည်း။ ၎င်းတို့သည် သူတို့၏ ဖောက်ပြန်သော စိတ်သဘောထား၏ အလုံးစုံသော သွင်ပြင်လက္ခဏာများ ဖြစ်သည့် သူတို့၏ မာနထောင်လွှားမှု၊ လှည့်စားမှု၊ ကောက်ကျစ်ဆိုးယုတ်မှု၊ ရက်စက်မှုနှင့် စိတ်နှလုံးခိုင်မာမှုတို့ကို အခြေခံ၍ ပြုမူနေကြသည်။ ဤဖောက်ပြန်ပျက်စီးသော စိတ်သဘောထားများကို အခြေခံ၍ သူတို့၏ တာဝန်ကို ထမ်းဆောင်ခြင်း၏ အကျိုးဆက်များမှာ အဘယ်နည်း။ (လူများသည် အခြားသူများနှင့် ဟန်ချက်ညီညီ ပူးပေါင်းဆောင်ရွက်နိုင်ခြင်း မရှိသည့်အပြင် အသင်းတော်၏ အလုပ်ကိုလည်း နှောင့်ယှက်ပြီး အဖျက်အမှောင့်လုပ်နိုင်သည်။) ဤအကျိုးဆက်များကို သိထားသင့်သည်။ လူတိုင်းသည် သမ္မာတရားကို လက်တွေ့မလုပ်ဆောင်ဘဲ မိမိနှစ်သက်သလို ပြုလုပ်ကြသည်။ လူတစ်ဦးစီသည် မိမိ၏ကိုယ်ပိုင်အရေးကိုသာ ပြုလုပ်ကာ စည်းလုံးမှုကင်းမဲ့စွာ လုပ်ဆောင်ပြီးလျှင် နှောင့်ယှက်မှုများနှင့် အဖျက်အမှောင့်လုပ်ခြင်းတို့ကို ဖြစ်ပေါ်စေသည်။ ကောင်းစွာ စီမံဆောင်ရွက်နိုင်ရမည့် အလုပ်တစ်ခုက ဖရိုဖရဲနှင့် စည်းမဲ့ကမ်းမဲ့ ဖြစ်လာသည်။ ဤအရာသည် ဘာသာတရားမရှိသူများကြားတွင် ပြုလုပ်သည့်အရာများနှင့် မည်သို့မျှ မထူးတော့ချေ။ လူ့အဖွဲ့အစည်းတွင်ဖြစ်စေ၊ အရာရှိအသိုင်းအဝိုင်းတွင်ဖြစ်စေ စာတန်၏ စခန်းတွင် လွှမ်းမိုးနေသော အငွေ့အသက်မှာ အဘယ်နည်း။ မည်သည့်အလေ့အထများက လူကြိုက်များသနည်း။ သင်တို့သည် ဤအရာများအား နားလည်ခြင်း အနည်းငယ်ရှိရော့မည်။ ၎င်းတို့၏ လုပ်ရပ်များအတွက် စည်းမျဉ်းများနှင့် လမ်းညွှန်ချက်များမှာ အဘယ်နည်း။ အယောက်တိုင်းက ထင်ရာစိုင်းကြပြီး အယောက်တိုင်းက မိမိလုပ်ချင်ရာ လုပ်ကြသည်။ သူတို့သည် မိမိကိုယ်ကျိုးအတွက် ပြုမူကြပြီး မိမိနှစ်သက်သလို လုပ်ကြသည်။ သြဇာအာဏာရှိသူ မည်သူမဆို အပြီးသတ်ဆုံးဖြတ်ပိုင်ခွင့် ရှိကြသည်။ သူတို့သည် အခြားသူများအား ခဏမျှပင် စဉ်းစားမပေးကြ။ ကျော်ကြားမှု၊ အကျိုးအမြတ်၊ အဆင့်အတန်းအတွက် ကြိုးပမ်းရင်းနှင့် မိမိတို့၏ကိုယ်ပိုင် နှစ်သက်မှုအတိုင်း လုံးလုံးပြုမူရင်း မိမိတို့စိတ်ကြိုက်ပင် လုပ်ဆောင်ကြသည်။ သူတို့သည် အာဏာရရှိသည်နှင့်တစ်ပြိုင်နက် ဤအာဏာကို အခြားသူများအပေါ် အလျင်အမြန် အသုံးချကြသည်။ အကယ်၍ သင်သည် ၎င်းတို့ကို စော်ကားလျှင် ၎င်းတို့သည် သင့်အား စိတ်ဆင်းရဲအောင်လုပ်လိုပြီး ၎င်းတို့အား လက်ဆောင်ပေးရုံမှတစ်ပါး သင် ဘာမျှမတတ်နိုင်ပေ။ သူတို့သည် ကင်းမြီးကောက်ကဲ့သို့ ရက်စက်ကြမ်းကြုတ်လျက် ဥပဒေများ၊ အစိုးရစည်းမျဉ်းများကို ဖောက်ဖျက်ပြီး ရာဇဝတ်မှုများကိုပင် ကျူးလွန်လိုစိတ်ရှိကြသည်။ ဤအရာအားလုံးမှာ သူတို့ တတ်စွမ်းနိုင်သော အရာများဖြစ်၏။ ဤသည်မှာ စာတန်၏စခန်းတွင် မှောင်မိုက်ပြီး ဆိုးယုတ်သည့်ပုံဖြစ်သည်။ ယခုအခါ ဘုရားသခင်သည် လူသားတို့ကို ကယ်တင်ရန်၊ လူတို့အား သမ္မာတရားကို လက်ခံဖို့၊ သမ္မာတရားကို နားလည်ပြီးလျှင် စာတန်၏ အနှောင်အဖွဲ့နှင့် အာဏာမှ လွတ်မြောက်ဖို့ အခွင့်ပေးရန် ကြွလာခဲ့ပြီးဖြစ်သည်။ အကယ်၍ သင်တို့သည် သမ္မာတရားကို လက်မခံ၊ သမ္မာတရားကို လက်တွေ့မလုပ်ဆောင်လျှင် စာတန်၏ အာဏာအောက်တွင် အသက်ရှင်နေသေးသည် မဟုတ်လော။ ထိုကိစ္စတွင် သင်တို့၏ လက်ရှိအခြေအနေနှင့် နတ်ဆိုးများနှင့် စာတန်တို့၏ အခြေအနေက ဘာကွာခြားသနည်း။ သင်တို့သည် ဘာသာတရားမရှိသူများ ယှဉ်ပြိုင်ကြသည့်အတိုင်း ယှဉ်ပြိုင်ကြမည်ဖြစ်သည်။ သင်တို့သည် ဘာသာတရားမရှိသူများ တိုက်ခိုက်သကဲ့သို့ပင် တိုက်ခိုက်ကြမည် ဖြစ်သည်။ နံနက်မှ ညတိုင်အောင် သင်တို့သည် လျှို့ဝှက်ကြံစည်၊ လုပ်ကြံပြီး မနာလိုကာ ငြင်းခုံပွဲများ၌ ပါဝင်ကြမည် ဖြစ်သည်။ ဤပြဿနာ၏ အရင်းအမြစ်ကား အဘယ်နည်း။ ယင်းမှာ လူတို့၌ ဖောက်ပြန်ပျက်စီးသော စိတ်သဘောထားများရှိပြီး ဤဖောက်ပြန်ပျက်စီးသော စိတ်သဘောထားများအတိုင်း အသက်ရှင်ကြသောကြောင့် ဖြစ်သည်။ ဖောက်ပြန်ပျက်စီးသော စိတ်သဘောထားများ၏ ကြီးစိုးမှုမှာ စာတန်၏ ကြီးစိုးမှုပင် ဖြစ်သည်။ ဖောက်ပြန်ဖျက်ဆီးခံရသော လူသားမျိုးနွယ်က စာတန်ဆန်သော စိတ်သဘောထားအတွင်း၌ နေထိုင်ပြီး မည်သူမျှ မလွတ်ကင်းပေ။ ထို့ကြောင့် သင်သည် တန်ခိုးအာဏာနှင့် အကျိုးအမြတ်ရအောင် ကြိုးပမ်းမှုများထဲ ပါဝင်ဖို့အတွက် ကောင်းမြတ်လွန်းသည်၊ နှိမ့်ချလွန်းသည်၊ သို့မဟုတ် ရိုးသားလွန်းသည်ဟု မထင်မှတ်သင့်ချေ။ အကယ်၍ သမ္မာတရားကို နားမလည်၊ ဘုရားသခင်၏ ဦးဆောင်မှုကို မခံရပါက သင်သည် ခြွင်းချက်မဟုတ်သည်မှာ အသေအချာဖြစ်ပြီး သင်၏ ရိုးဖြောင့်မှု၊ သို့မဟုတ် ကြင်နာမှုကြောင့်ဖြစ်စေ၊ သင်၏ ငယ်ရွယ်မှုကြောင့်ဖြစ်စေ ကျော်ကြားမှုနှင့် အကျိုးအမြတ်အတွက် ရုန်းကန်ခြင်းမှ ရှောင်ကြဉ်ရန် ဖြစ်နိုင်မည်မဟုတ်ချေ။ အမှန်တွင် သင့်ထံတွင် အခွင့်အလမ်းနှင့် အခြေအနေများ ခွင့်ပြုချက်ရှိသရွေ့ သင်သည်လည်း ကျော်ကြားမှု၊ အကျိုးအမြတ်နှင့် အဆင့်အတန်းကို ရှာဖွေမည်ဖြစ်သည်။ ကျော်ကြားမှုနှင့် အကျိုးအမြတ်ကို အမိအရယူခြင်းသည် စာတန်၏ ကောက်ကျစ်ဆိုးယုတ်သော သဘာဝရှိသည့် လူသားတို့၏ အပြုအမူလက္ခဏာ ဖြစ်သည်။ မည်သူမျှ မကင်းလွတ်ချေ။ ဖောက်ပြန်ပျက်စီးသော လူသားအားလုံးသည် ကျော်ကြားမှု၊ အကျိုးအမြတ်နှင့် အဆင့်အတန်းအတွက် အသက်ရှင်ကြပြီး ၎င်းတို့သည် ဤအရာများအတွက် ကြိုးပမ်းရာတွင် မည်သည့်အဖိုးအခကိုမဆို ပေးကြမည်ဖြစ်သည်။ စာတန်၏အာဏာအောက်တွင် နေထိုင်သူအားလုံးသည်လည်း ထိုနည်းတူဖြစ်၏။ ထို့ကြောင့် သမ္မာတရားကို လက်မခံသော သို့မဟုတ် နားမလည်သောသူ၊ စည်းမျဉ်းများအတိုင်း မလုပ်ဆောင်နိုင်သောသူသည် စာတန်ဆန်သော စိတ်သဘောထားများ အလယ်တွင် အသက်ရှင်နေသူတစ်ဦး ဖြစ်သည်။ စာတန်ဆန်သော စိတ်သဘောထားသည် သင်၏အတွေးအမြင်များကို လွှမ်းမိုးထားပြီးသားဖြစ်ကာ သင်၏အမူအကျင့်ကို ထိန်းချုပ်ထားပြီးသားဖြစ်၏။ စာတန်သည် သင့်အား သူ၏ထိန်းချုပ်မှုနှင့် ချုပ်နှောင်မှုအောက်တွင် လုံးလုံးလျားလျား ရရှိထားပြီး အကယ်၍ သင်သည် သမ္မာတရားကို လက်မခံဘဲ စာတန်ကို မပုန်ကန်ပါက သင်သည် ရုန်းထွက်လွတ်မြောက်နိုင်မည် မဟုတ်ပေ။ ယခုတွင် သင်သည် ဘုရားအိမ်တော်ထဲ၌ မိမိတာဝန်ကို ကောင်းမွန်စွာ ထမ်းဆောင်သောအခါ အတော်ပင် ကျိုးနွံနာခံတတ်သည်၊ အတော်ပင် ဒူပေနာပေခံနိုင်သော စိတ်နှလုံးရှိသည်၊ အတော်ပင် လေးနက်တည်ကြည်သည်၊ တာဝန်သိစိတ်တစ်ခုရှိသည်၊ သင့်ကိုယ်ပိုင် အဆင့်အတန်းအတွက် အလေးထားမှုကို ဘေးဖယ်ထားနိုင်သည်၊ ပြိုင်ဆိုင်မှုကို ယေဘုယျအားဖြင့် တွန်းလှန်နိုင်သည်၊ အခြားသူများကို လိုက်လျောပေးနိုင်စွမ်း ရှိသည်၊ အခြားသူများနှင့် လိုက်လျောညီထွေစွာ ပူးပေါင်းဆောင်ရွက်နိုင်ပြီးလျှင် သင်နားမလည်သော အရာများကို တွေ့ကြုံသည့်အခါတွင် ရှာဖွေလျက် စောင့်မျှော်နိုင်ကြသည်။ ဤစိတ်သဘောထားနှင့် အပြုအမူကို သင်မည်သို့ရရှိခဲ့သနည်း။ ဤသည်မှာ ဘုရားသခင်၏ ပံ့ပိုးပေးမှု၊ လမ်းညွှန်မှု၊ ရေလောင်းခြင်းနှင့် တိုက်ရိုက်သက်ဆိုင်သည်။ ဤအရာအားလုံးသည် ဘုရားသခင် မိန့်မြွက်ထားသော နှုတ်ကပတ်တော်များစွာ၏ ရလဒ်ဖြစ်သည်။ သို့မဟုတ်ပါက လူတစ်ယောက်တွင် အစွမ်းအစကောင်းများ ရှိလင့်ကစား သူသည် သမ္မာတရားကို မတွေ့ရှိနိုင်ချေ သို့မဟုတ် နားလည်းမလည်နိုင်ချေ။ အကယ်၍ ဘုရားသခင်သည် ဤသမ္မာတရားများကို ဖော်ပြရန် ကြွမလာခဲ့ပါက လူတို့သည် သမ္မာတရားကို မည်သည့်နေရာတွင် သွား၍ရှာတွေ့ကြမည်နည်း။ လူတို့သည် ကလေးဘဝကတည်းက ပညာရေးကိုရရှိပြီး နှစ်ပေါင်းများစွာ ကျောင်းတက်ခဲ့ကြသော်လည်း သမ္မာတရားကို သင်ယူခဲ့ကြသလော။ လုံးဝပင် မသင်ယူခဲ့ချေ။ လူတို့သည် ထင်ရှားကျော်ကြားသူများနှင့် ကြီးမြတ်သောပုဂ္ဂိုလ်များကို ကြည်ညိုပြီး ယဉ်ကျေးမှုဆိုင်ရာ အသိပညာများကို အမွှမ်းတင်သော်လည်း သမ္မာတရားကို သင်ယူခဲ့ကြသလော။ မသင်ယူခဲ့ကြပေ။ စာအုပ်ပေါင်းများစွာကို ဖတ်ပြီးသည့်တိုင် သမ္မာတရားကို မသင်ယူမိခဲ့ဖူးကြပေ။ အမှန်အားဖြင့် လောက၌ သမ္မာတရားဟူသည် လုံးဝမရှိပေ။ ဘုရားသခင် ကြွလာပြီး သမ္မာတရားနှင့် ထာဝရအသက်လမ်းခရီးကို ယူဆောင်လာကာ နှစ်ပေါင်းများစွာ ဘုရားသခင်၏ နှုတ်ကပတ်တော်ကို ဖတ်ရှုကြပြီးနောက်မှသာ လူတို့သည် သမ္မာတရားကို နောက်ဆုံးတွင် ရှာဖွေတွေ့ရှိကြသည်။ ထိုမှသာ သမ္မာတရား၏ တန်ဖိုးနှင့် အဖိုးထိုက်မှုကို သိနားလည်ကြသည်။ ဤအချိန်တွင် လူတို့သည် အတိတ်ကာလ၌ ၎င်းတို့၏ စကားလုံးများ၊ လုပ်ဆောင်ချက်များနှင့် ကျင့်ကြံပြုမူခြင်းတို့သည် စိတ်ကူးစိတ်သန်းများ၊ အယူအဆများနှင့် လူ့အသိပညာတို့အပေါ် အခြေခံခဲ့ကြောင်း အသိအမှတ်ပြုလာကြသည်။ ဤအရာများမှလွဲ၍ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထား၏ တွန်းအားပေးခြင်းခံခဲ့ရသည်။ လူတို့ စိတ်နှလုံးကို ပြည့်နှက်စေသည့် အယူအဆများ၊ လူ့အသိပညာနှင့် စိတ်ကူးစိတ်သန်းများမှာ သမ္မာတရား မဟုတ်ချေ။ ထို့ကြောင့် လူတို့သည် စာတန်၏ ဖောက်ပြန်ပျက်စီးသော စိတ်သဘောထား၏ သွင်ပြင်လက္ခဏာ အမျိုးမျိုးအတိုင်း အသက်ရှင်နေထိုင်တတ်ကြသည်။ သူတို့သည် ၎င်းတို့ ဆန္ဒရှိလျှင်ပင် လူသားပုံသဏ္ဌာန်အတိုင်း အသက်ရှင်နေထိုင်နိုင်ခြင်း မရှိ၊ သို့မဟုတ် လိမ်ညာခြင်းမှ မရှောင်ကြဉ်နိုင်ဘဲ ၎င်းတို့အနေဖြင့် ကောင်းမှုအနည်းငယ် ပြုရန်ပင် ခက်ခဲသည်။ စာတန်၏ စိတ်သဘောထားနှင့်အညီ အသက်ရှင်သူများသည် စာတန်၏ပုံသဏ္ဌာန်ကို ပင်ကိုအားဖြင့် ထင်ရှားစေကြသည်။ သူတို့၏ စကားလုံးများ၊ လုပ်ရပ်များနှင့် အပြုအမူအားလုံးကို စာတန်၏ စိတ်သဘောထားက လွှမ်းမိုးထားပြီး ၎င်းတို့ထဲမှ တစ်ဦးကမျှ ယင်းမှနေ၍ မလွတ်မြောက်နိုင်ပေ။ အကယ်၍ သင်တို့သည် ဤအချက်ကို အသိအမှတ်ပြုနိုင်လျှင် သင်၏တာဝန်ကို ထမ်းဆောင်စဉ်တွင် သင်သည် ရလဒ်အချို့ကို ရရှိသည်ဖြစ်စေ၊ ပံ့ပိုးကူညီမှုအချို့ကို ပြုလုပ်သည်ဖြစ်စေ၊ အပြုအမူကောင်းပြသခြင်း သို့မဟုတ် အပြောင်းအလဲအချို့ကို တွေ့ကြုံခံစားရခြင်းဖြစ်စေ သင့်တွင် မည်သည့်တွေးခေါ်မှုပုံစံမျိုး ရှိသင့်သနည်း။ (ဘုရားသခင်ကို ကျေးဇူးတင်တတ်ခြင်းမျိုးပင်။) သင်သည် ဘုရားသခင်ကို ကျေးဇူးတင်သင့်ပြီး ဘုန်းအသရေရှိသမျှကို သူ့အားပေးသင့်သည်။ ဤအရာကိုပြုသူသည် ဘုရားသခင်ဖြစ်၍ လူတို့၌ ဝါကြွားစရာအကြောင်းမရှိ။ လူတစ်ယောက်ချင်းစီ၌ မတူညီသော ပင်ကိုစွမ်းရည်များ ရှိကြသည်။ ဥပမာအားဖြင့် အချို့သောလူများသည် ဂီတ၏ စည်းချက်နှင့် တေးသွားကို အလိုအလျောက် ခံစားနားလည်ကြပြီး အချို့မှာ အကတွင် ထူးချွန်ကြသည်။ လူတို့ပိုင်ဆိုင်သည့် ပင်ကိုပါရမီများ ရှိစေကာမူ ယင်းတို့အားလုံးကို ဘုရားသခင် ပေးအပ်ထားခြင်းဖြစ်ပြီး လူများအတွက် ကြွားဝါစရာအကြောင်းမရှိပေ။ မိဘများကိုယ်တိုင်က ဤပါရမီများကို ပိုင်ဆိုင်ကောင်း ပိုင်ဆိုင်မည် မဟုတ်သောကြောင့် ဤမွေးရာပါ ပါရမီများကို မိဘများထံမှ သေချာပေါက် မရရှိကြဘဲ အကယ်၍ သူတို့က ပိုင်ဆိုင်လျှင်ပင် မိမိတို့၏ ပါရမီများကို သားသမီးများကို မပေးနိုင်ချေ။ သားသမီးများက သဘာဝစွမ်းရည် ရှိမထားပါက မိဘများက သားသမီးများအား ပါရမီများကို သင်ပေး၍မရပေ။ ထို့ကြောင့် လူတို့ပိုင်ဆိုင်သော ပါရမီများနှင့် ဆုကျေးဇူးများသည် ၎င်းတို့၏ မိဘများနှင့် မသက်ဆိုင်ချေ။ ဤပါရမီများသည် သင်ယူမှုမှ ရရှိနိုင်သောအရာ လုံးဝ မဟုတ်ပေ။ လူတို့ မွေးရာပါ ပိုင်ဆိုင်သည့် ဆုကျေးဇူးများနှင့် စွမ်းရည်များသည် ဘုရားသခင် ပေးသနားထားခြင်း ဖြစ်သည်။ ယင်းတို့ကို ဘုရားသခင်က လွန်ခဲ့သော အချိန်ကြာမြင့်စွာကတည်းက ကြိုတင်ပြဋ္ဌာန်းထားခဲ့ခြင်း ဖြစ်သည်။ ဘုရားသခင်က သင့်အား မိုက်မဲစေခဲ့ပါက သင်၏ မိုက်မဲမှုတွင် အဓိပ္ပာယ် ရှိပေသည်၊ သူက သင့်အား ဉာဏ်ရည်ဉာဏ်စွမ်း ရှိစေခဲ့ပါက သင်၏ ဉာဏ်ရည်ဉာဏ်စွမ်း ရှိခြင်းတွင် အဓိပ္ပာယ် ရှိပေသည်။ ဘုရားသခင်က သင့်အား မည်သည့် အားသာချက်များ ပေးခဲ့သည်ဖြစ်စေ၊ သင်သည် မည်သည့်အရာတွင် တော်သည်ဖြစ်စေ၊ သင်၏ ဉာဏ်ရည် မည်မျှပင် မြင့်မားသည်ဖြစ်စေ ထိုသို့ ဖန်တီးခြင်းအတွက် ဘုရားသခင်တွင် သူ့ရည်ရွယ်ချက်နှင့်သူ ရှိလေသည်။ ဤအရာအားလုံးကို ဘုရားသခင်က ကြိုတင်ပြဋ္ဌာန်းထားခဲ့ခြင်း ဖြစ်သည်။ သင်၏ ဘဝတွင် သင် ပါဝင်ရသည့် အခန်းကဏ္ဍနှင့် သင် ထမ်းဆောင်နိုင်သော တာဝန်တို့ကိုလည်း ဘုရားသခင်က လွန်ခဲ့သော အချိန်ကြာမြင့်စွာကတည်းက ကြိုတင်ပြဋ္ဌာန်းထားခဲ့ခြင်း ဖြစ်သည်။ အချို့လူများသည် မိမိတို့တွင် မရှိသော ကောင်းကွက်များ အခြားသူများတွင် ရှိသည်ကို မြင်ပြီး မကျေမနပ် ဖြစ်ကြလေသည်။ ၎င်းတို့သည် ပို၍ သင်ယူခြင်း၊ ပို၍ မြင်တွေ့ခြင်းနှင့် ပို၍ လုံ့လဝီရိယရှိခြင်းတို့အားဖြင့် အမှုအရာများကို ပြောင်းလဲလိုကြသည်။ သို့ရာတွင် ၎င်းတို့ မည်မျှပင် လုံ့လဝီရိယရှိပါစေ ၎င်းတို့ ဖြစ်မြောက်အောင်မြင်နိုင်သည့် အရာအတွက် ကန့်သတ်ချက်တစ်ခု ရှိပြီး ၎င်းတို့သည် ဆုကျေးဇူးများနှင့် အားသာချက်များ ရှိသောသူများကို မကျော်လွန်နိုင်ကြပေ။ သင် မည်မျှပင် အားထုတ်ကြိုးပမ်းပါစေ ယင်းမှာ အချည်းနှီး ဖြစ်သည်။ ဘုရားသခင်က သင့်အား မည်သည့်အရာဖြစ်ရန် ကြိုတင်ပြဋ္ဌာန်းထားခဲ့သည်ဖြစ်စေ သင်သည် ထိုအရာပင် ဖြစ်လေသည်။ ကိုယ်တော်သည် လူတိုင်းကို မတူညီသော ဆုကျေးဇူးများနှင့် အားသာချက်များ ပေးထားပြီး ဤအရာကို ပြောင်းလဲရန် မည်သူမျှ လုပ်ဆောင်နိုင်သည့်အရာ မရှိပေ။ သင် မည်သည့်အရာတွင် တော်သည်ဖြစ်စေ ထိုနေရာတွင် သင် ပို၍ အားထုတ်ကြိုးပမ်းသင့်ပေသည်။ သင်နှင့် သင့်လျော်သော မည်သည့် တာဝန်ဖြစ်စေ ယင်းမှာ သင် ထမ်းဆောင်သင့်သည့် တာဝန် ဖြစ်ပေသည်။ သင် မတော်သည့် အရာများထဲသို့ ဝင်ရောက်ပတ်သက်ရန် အတင်းအကျပ် မကြိုးစားနှင့်၊ ပြီးလျှင် အခြားသူများကို မနာလို မဖြစ်နှင့်။ လူတိုင်းတွင် ကိုယ့်လုပ်ဆောင်ချက်နှင့်ကိုယ် ရှိကြသည်။ သင်သည် အရာအားလုံးကို ကောင်းမွန်စွာ လုပ်ဆောင်နိုင်သည်ဟုဖြစ်စေ၊ သင်သည် စုံလင်ပြီး အခြားသူများထက် သာလွန်သည်ဟုဖြစ်စေ မတွေးနှင့်။ အခြားသူများကို အစားထိုးရန်နှင့် မိမိကိုယ်ကို ကိုယ်ရည်သွေးရန် အစဉ်သဖြင့် မလိုလားနှင့်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခု ဖြစ်သည်။ ၎င်းတို့သည် မည်သည့်အရာကိုမျှ ကောင်းမွန်စွာ မလုပ်ဆောင်နိုင်ဟု တွေးပြီး ၎င်းတို့တွင် အားသာချက်များ လုံးဝမရှိဟု တွေးသော သူများ ရှိလေသည်။ ထိုသို့ဖြစ်ပါက သင်သည် နားထောင်ပြီး လက်တွေ့ကျကျ ကျိုးနွံနာခံသော သူတစ်ဦးသာ ဖြစ်သင့်ပေသည်။ သင် လုပ်ဆောင်နိုင်စွမ်းရှိသည့် အရာများကို ကောင်းမွန်စွာ လုပ်ဆောင်ပြီး သင် တတ်နိုင်သမျှ အားလုံးကို ပေးဆပ်လော့။ ယင်းမှာ လုံလောက်ပေသည်။ ဘုရားသခင်သည် ကျေနပ်လိမ့်မည် ဖြစ်သည်။ လူတိုင်းကို ကျော်လွန်ရန်၊ အရာအားလုံးကို အခြားသူများထက် ပို၍ ကောင်းမွန်စွာ လုပ်ဆောင်ရန်နှင့် လူအများကြား၌ အဘက်ဘက်မှ ထင်ပေါ်နေရန် အစဉ်သဖြင့် မတွေးနှင့်။ ယင်းမှာ မည်သည့် စိတ်သဘောထားမျိုး ဖြစ်သနည်း။ (မာနထောင်လွှားသော စိတ်သဘောထားတစ်ခု ဖြစ်ပေသည်။) လူတို့သည် မာနထောင်လွှားသော စိတ်သဘောထားတစ်ခုကို အစဉ်သဖြင့် ပိုင်ဆိုင်ကြပြီး ၎င်းတို့သည် သမ္မာတရားဆီသို့ ကြိုးပမ်းကာ ဘုရားသခင်ကို ကျေနပ်စေလိုလျှင်ပင် ၎င်းတို့သည် စံမမီကြပေ။ မာနထောင်လွှားသော စိတ်သဘောထားတစ်ခု၏ ထိန်းချုပ်ခံရခြင်းက လူတို့ကို လမ်းလွဲခြင်းများ ဖြစ်ပေါ်စေနိုင်ဆုံး ဖြစ်သည်။ ဥပမာအားဖြင့် ဘုရားသခင်၏ တောင်းဆိုချက်များကို လိုက်နာမည့်အစား မိမိတို့၏ ကောင်းမွန်သော ရည်ရွယ်ချက်များကို ဖော်ပြရန်နှင့် ကြွားဝါရန် အစဉ်သဖြင့် လိုလားသော လူအချို့ ရှိလေသည်။ ထိုသို့သော ကောင်းမွန်သော ရည်ရွယ်ချက်များ ဖော်ပြခြင်းမျိုးကို ဘုရားသခင်က အသိအမှတ်ပြုမည်လော။ ဘုရားသခင်၏ ရည်ရွယ်ချက်များကို အလေးထားရန် သင်သည် ဘုရားသခင်၏ တောင်းဆိုချက်များကို လိုက်နာရမည်ဖြစ်ပြီး သင်၏ တာဝန်ကို ထမ်းဆောင်ရန် ဘုရားသခင်၏ အစီအစဉ်များကို ကျိုးနွံနာခံရမည် ဖြစ်သည်။ ကောင်းမွန်သော ရည်ရွယ်ချက်များကို ဖော်ပြခြင်းသည် ဘုရားသခင်၏ ရည်ရွယ်ချက်များကို အလေးထားခြင်း မဟုတ်ပေ၊ ယင်းမှာ လှည့်ကွက်သစ်များကို ကစားရန်နှင့် လေကြီးမိုးကြီး စကားများကို ပြောဆိုရန် အစဉ်သဖြင့် လိုလားနေခြင်း ဖြစ်သည်။ သင်၏ ကောင်းမွန်သော ရည်ရွယ်ချက်များကို ဤကဲ့သို့ ဖော်ပြခြင်းအားဖြင့် သူ၏ ရည်ရွယ်ချက်များကို အလေးထားရန် ဘုရားသခင်က သင့်ကို မတောင်းဆိုပေ။ အချို့လူများက ဤသည်မှာ ၎င်းတို့ ယှဉ်ပြိုင်လိုစိတ်ပြင်းထန်နေခြင်း ဖြစ်သည်ဟု ပြောဆိုကြသည်။ ယှဉ်ပြိုင်လိုစိတ်ပြင်းထန်ခြင်းသည် ယင်းဘာသာပင် အပျက်သဘောဆောင်သော အရာတစ်ခု ဖြစ်သည်။ ယင်းမှာ စာတန်၏ မာနထောင်လွှားသော စိတ်သဘောထား၏ ထုတ်ဖော်ချက်တစ်ခု၊ သရုပ်သကန်တစ်ခု ဖြစ်ပေသည်။ သင့်တွင် ထိုသို့သော စိတ်သဘောထားတစ်ခု ရှိသည့်အခါ အခြားသူများကို အောက်သို့ဖိထားရန် အစဉ်သဖြင့် ကြိုးစားနေသည်၊ ၎င်းတို့၏ ရှေ့သို့ရောက်ရန် အစဉ်သဖြင့် ကြိုးစားနေသည်၊ အစဉ်သဖြင့် အပြိုင်အဆိုင်လုပ်နေပြီး လူတို့ထံမှ ယူရန် အစဉ်သဖြင့် ကြိုးစားနေလေသည်။ သင်သည် အလွန်အမင်း မနာလိုဖြစ်တတ်သည်၊ သင်သည် မည်သူ့ကိုမျှ အရှုံးပေးအပ်နှံခြင်း မရှိဘဲ လူအများကြားတွင် မိမိကိုယ်ကို ထင်ပေါ်စေရန် အစဉ်သဖြင့် ကြိုးစားနေလေသည်။ ဤသည်မှာ ပြဿနာကို ဖြစ်စေသည်၊ ဤသည်မှာ စာတန် ပြုမူသည့်ပုံစံ ဖြစ်သည်။ သင်သည် စံနှုန်းပြည့်မီသော ဖန်ဆင်းခံတစ်ဦး ဖြစ်ရန် အမှန်တကယ် ဆန္ဒရှိပါက သင်၏ ကိုယ်ပိုင် အိပ်မက်များကို မလိုက်စားနှင့်။ သင်၏ ရည်မှန်းချက်များကို ဖြစ်မြောက်အောင်မြင်ရန်အလို့ငှာ သင် အမှန်တကယ် ရှိသည်ထက် ပို၍ အရည်အချင်းရှိပြီး စွမ်းဆောင်နိုင်ပုံပေါက်ရန် ကြိုးစားခြင်းသည် ဆင်ခြင်တုံတရား ကင်းမဲ့ပြီး ဘုရားသခင်က ယင်းကို ရွံရှာဖွယ်ကောင်းသည်ဟု မြင်လေသည်။ သင်သည် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံရန် သင်ယူသင့်ပြီး လူသားတစ်ဦး ယူသင့်သည့် နေရာတွင် သင် ခိုင်မာစွာ ရပ်တည်သင့်သည်၊ ဤသည်သာလျှင် ဆင်ခြင်တုံတရား၏ သရုပ်သကန်တစ်ခု ဖြစ်ပေသည်။

ကျင့်ကြံပြုမူခြင်းအတွက် သင်တို့၏ အခြေခံသဘောတရားများမှာ အဘယ်နည်း။ သင်၏ ရာထူးအဆင့်အတန်းနှင့်အညီ ကျင့်ကြံပြုမူသင့်သည်။ သင်၏ သင့်တော်သော နေရာကို ရှာဖွေသင့်ပြီး သင် ထမ်းဆောင်သင့်သည့်တာဝန်ကို ကောင်းမွန်စွာ ထမ်းဆောင်သင့်သည်။ သို့မှသာ သင်သည် ဆင်ခြင်တုံတရား ရှိသောလူတစ်ဦးဖြစ်သည်။ ဥပမာအားဖြင့် သင်သည် အတတ်ပညာပိုင်းဆိုင်ရာ ကျွမ်းကျင်မှု တစ်ခုခုတွင် ကျွမ်းကျင်ပြီး စည်းမျဉ်းများကို နားလည်သဘောပေါက်လျှင် သင်သည် မိမိ၏ တာဝန်ကို တာဝန်ယူသင့်ပြီး ထိုနယ်ပယ်၌ သင့်တင့်လျောက်ပတ်သော စစ်ဆေးမှုများ ပြုလုပ်သင့်သည်။ အကြံဉာဏ်များနှင့် ထိုးထွင်းသိမြင်မှုများကို ပေးနိုင်၍ အခြားသူတို့အား မိမိတို့၏ တာဝန်များကို ပို၍ကောင်းမွန်စွာ ထမ်းဆောင်နိုင်ရန် သင် လှုံ့ဆော်ပေးနိုင်ပါက သင်သည် အကြံဉာဏ်များ ပေးသင့်ကြ၏။ သင်တို့သည် မိမိတို့အတွက် မှန်ကန်သောနေရာကို ရှာတွေ့နိုင်ပြီး သင်တို့၏ ညီအစ်ကိုမောင်နှမများနှင့် သဟဇာတရှိရှိ ပူးပေါင်းဆောင်ရွက်နိုင်လျှင် သင်သည် သင်၏တာဝန်ကို ကောင်းမွန်စွာ ဖြည့်ဆည်းနေလိမ့်မည်ဖြစ်သည်။ ဤသည်မှာ သင်၏ နေရာအတိုင်း ကျင့်ကြံပြုမူခြင်းဟု ဆိုလိုသည့်အရာဖြစ်သည်။ အစကနဦးတွင် သင်သည် စိတ်ကူးတချို့ကိုသာ ပေးကောင်းပေးနိုင်မည် ဖြစ်သော်လည်း အကယ်၍ သင်သည် အခြားတစ်ခုခုကို ပေးရန်ကြိုးစားပြီး ထိုသို့လုပ်ဆောင်ရန် သင်သည် အလွန်ကြိုးစား လုပ်ဆောင်သော်လည်း မလုပ်ဆောင်နိုင်သေးဘဲ ဇာတ်သိမ်းလျက်၊ ထို့နောက်တွင် အခြားသူများက ထိုအရာများကို ထောက်ပံ့ပေးသောအခါ၊ သင်သည် သက်သောင့်သက်သာမဖြစ်တော့ဘဲ နားထောင်ဖို့လည်း ဆန္ဒမရှိကာ သင်၏ စိတ်နှလုံးသည် နာကျင်ပြီး ဘောင်ခတ်ခြင်းခံရသည်၊ ပြီးလျှင် ဘုရားသခင်အကြောင်းကို စောဒကတက်ပြီး ဘုရားသခင်သည် မဖြောင့်မတ်ဟု သင်ပြောပါက ဤအရာသည် ရည်မှန်းချက်ဖြစ်သည်။ လူတစ်ယောက်တွင် ရည်မှန်းချက် ဖြစ်ပေါ်စေသည်မှာ မည်သည့် စိတ်သဘောထားနည်း။ မာနထောင်လွှားသည့် စိတ်သဘောထားတစ်ခုသည် ရည်မှန်းချက် ဖြစ်ပေါ်စေသည်။ ဤအခြေအနေများသည် သင်တို့ထဲ၌ သေချာပေါက် အချိန်မရွေး ပေါ်ပေါက်လာနိုင်ပြီး ၎င်းတို့ကို ဖြေရှင်းဖို့ သမ္မာတရားကို သင်တို့ မရှာဖွေဘဲ အသက်တာ ဝင်ရောက်မှု မရှိကာ အဆိုပါကိစ္စနှင့် စပ်လျဉ်း၍လည်း ပြောင်းလဲ၍မရနိုင်ပါက သင်၏ တာဝန်တွင် ပြည့်မီနိုင်သည့် စံနှုန်းနှင့် ယင်းကို သင်လုပ်ဆောင်သည့် စင်ကြယ်မှုတို့သည် နိမ့်ကျပေလိမ့်မည်။ ပြီးလျှင် ရလဒ်များကလည်း အလွန်ကောင်းမည် မဟုတ်ပေ။ ဤသည်မှာ သင့်တာဝန်ကို စံနှုန်းပြည့်မီအောင် ထမ်းဆောင်ခြင်းမဟုတ်ဘဲ ဘုရားသခင်သည် သင်တို့ထံမှ ဂုဏ်ကျက်သရေကို မရရှိဟု ဆိုလိုသည်။ ဘုရားသခင်သည် လူတိုင်းအား မတူညီသော စွမ်းပကားများနှင့် ဆုကျေးဇူးများပေးပြီးဖြစ်သည်။ လူအချို့က နယ်ပယ် နှစ်ခု သုံးခုတွင် စွမ်းပကားများ ရှိကြသည်၊ အချို့က နယ်ပယ် တစ်ခုတွင် စွမ်းပကားရှိပြီး အချို့က စွမ်းပကားလုံးဝ မရှိကြပေ။ သင်တို့သည် ဤအရေးကိစ္စများကို မှန်ကန်စွာ ကိုင်တွယ်ဖြေရှင်းနိုင်ပါက၊ သင်သည် အသိတရားရှိလေသည်။ အသိတရားရှိသည့် လူတစ်ဦးသည် ၎င်းတို့၏ နေရာကို ရှာတွေ့နိုင်မည်။ ၎င်းတို့၏ နေရာအတိုင်း ပြုမူနေထိုင်နိုင်ပြီး ၎င်းတို့၏ တာဝန်များကိုလည်း ကောင်းစွာ ထမ်းဆောင်နိုင်သည်။ မိမိ၏ နေရာကို လုံးဝ ရှာမတွေ့နိုင်သောသူသည် အစဉ်သဖြင့် ရည်မှန်းချက် ရှိသောသူဖြစ်သည်။ သူသည် အစဉ်သဖြင့် ဂုဏ်အဆင့်အတန်းနှင့် အကျိုးအမြတ်နောက်သို့ လိုက်သည်။ ရှိသည့်အရာဖြင့် မည်သည့်အခါမျှ သူ မကျေနပ်ပေ။ အကျိုးအမြတ် ပိုရရှိရန်အတွက် ရနိုင်သမျှကို ယူရန် သူကြိုးစားသည်။ သူ၏ လွန်ကျူးသော ဆန္ဒများကို ဖြည့်ဆည်းရန် အစဉ် မျှော်လင့်သည်။ ဆုကျေးဇူးရှိပြီး မိမိ၏ ကောင်းမွန်သောအစွမ်းအစရှိလျှင် ဘုရားကျေးဇူးတော်ကို ပို၍ ခံစားသင့်သည်၊ လွန်ကျူးသော ဆန္ဒအချို့ရှိခြင်းက အမှားမဟုတ်ဟု သူထင်သည်။ ဤသို့သောလူစားမျိုးသည် ဆင်ခြင်တုံတရားရှိသလော။ လွန်ကျူးသော ဆန္ဒများအစဉ်ရှိခြင်းမှာ အရှက်မဲ့သည် မဟုတ်လော။ အရှက်မဲ့သည်ကို အသိတရားနှင့် ဆင်ခြင်တုံတရားရှိသောလူများက ခံစားနိုင်သည်။ သမ္မာတရားကို နားလည်သောသူများသည် ဤမိုက်မဲသောအရာများကို လုပ်ဆောင်မည်မဟုတ်ပေ။ ဘုရားသခင်၏ ချစ်ခြင်းကို ပြန်လည်ပေးဆပ်ရန် သင်၏တာဝန်ကို သစ္စာစောင့်သိလျက် ကောင်းမွန်စွာ ထမ်းဆောင်ဖို့ မျှော်လင့်လျှင် ဤသည်မှာ လွန်ကျူးသော ဆန္ဒမဟုတ်ပေ။ ပုံမှန် လူ့သဘာဝ၏ အသိစိတ်၊ ဆင်ခြင်တုံတရားနှင့် ကိုက်ညီသည်။ ဤအရာက ဘုရားသခင်ကို ပျော်ရွှင်စေသည်။ သင်၏တာဝန်ကို အမှန်ပင် ကောင်းစွာထမ်းဆောင်လိုလျှင် ရှေးဦးစွာ သင့်အတွက် သင့်တော်သော နေရာကို ရှာရမည်ဖြစ်ပြီး ထို့နောက်တွင် သင် လုပ်ဆောင်နိုင်သမျှကို သင်၏ စိတ်နှလုံး အကြွင်းမဲ့ရှိသမျှနှင့်၊ ဉာဏ်ရှိသမျှနှင့် အစွမ်းသတ္တိ ရှိသမျှနှင့် လုပ်ဆောင်ပြီး သင်တတ်နိုင်သမျှ လုပ်ဆောင်လော့။ ဤသည်မှာ အရည်အချင်းပြည့်မီပြီး ထိုကဲ့သို့သော တာဝန်ထမ်းဆောင်မှုတွင် စင်ကြယ်မှု အတိုင်းအတာတစ်ခု ရှိသည်။ ဤသည်မှာ စစ်မှန်သော ဖန်ဆင်းခံ တစ်ယောက် လုပ်သင့်သည့်အရာ ဖြစ်သည်။ ပထမဦးစွာ စစ်မှန်သော ဖန်ဆင်းခံတစ်ယောက်သည် အဘယ်ဖြစ်သည်ကို သင် နားလည်ရမည်။ ပုံမှန် ဖန်ဆင်းခံတစ်ယောက်သည် အာဂလူ တစ်ယောက် မဟုတ်ဘဲ ကမ္ဘာမြေပေါ်တွင် တည်ငြိမ်သောပုံစံဖြင့် အသက်ရှင် နေထိုင်သူတစ်ယောက် ဖြစ်သည်။ သူတို့သည် သာမန်ထက် လွန်ကဲခြင်း လုံးဝ မရှိသည့်အပြင် ထူးခြားခြင်း စိုးစဉ်းမျှမရှိဘဲ သာမန်လူတစ်ဦးနှင့် တူညီပေသည်။ အခြားသူများထက် အမြဲသာလွန်ဖို့၊ အခြားသူများထက် အဆင့်အတန်းရှိဖို့ သင် အစဉ်သဖြင့် ဆန္ဒရှိပါက သင်သည် စာတန်၏ မာနထောင်လွှားသော စိတ်သဘောထားဖြင့် စိုးမိုးခြင်းခံရပြီး ယင်းမှာ သင်၏ ရည်မှန်းချက်က ဖြစ်ပွားစေသော ထင်ယောင်ထင်မှားဖြစ်ခြင်းတစ်ခု ဖြစ်လေသည်။ အမှန်မှာမူ ဤအရာကို သင် မရရှိနိုင်ဘဲ၊ သင့်အတွက် ထိုသို့လုပ်ဆောင်ရန်လည်း မဖြစ်နိုင်ချေ။ ဘုရားသခင်က သင့်အား ထိုသို့သော ပါရမီ သို့မဟုတ် ကျွမ်းကျင်မှုတို့ကို မပေးခဲ့သကဲ့သို့၊ ထိုသို့သော အနှစ်သာရတစ်ခုကိုလည်း သူက သင့်အား မပေးခဲ့ချေ။ သင်သည် အခြားသူများနှင့် လုံးလုံး ကွဲပြားခြားနားခြင်း မရှိဘဲ သာမန်လူသားမျိုးနွယ်ဝင် တစ်ဦးဖြစ်သည်ကို မမေ့နှင့်။ သင်၏ အသွင်အပြင်၊ မိသားစုနှင့် သင်မွေးဖွားရာ နောက်ကြောင်းရာဇဝင်တို့က ကွဲပြားကောင်း ကွဲပြားနိုင်ပြီး သင်၏ စွမ်းပကားများနှင့် ဆုကျေးဇူးများတွင် ကွဲပြားခြားနားမှု တစ်ခုခု ရှိကောင်း ရှိနေနိုင်ခြင်းသာ ဖြစ်လေသည်။ သို့ရာတွင် ဤအချက်ကို မမေ့လေနှင့်။ သင်သည် မည်မျှပင် ထူးခြားနေပါစေ၊ ဤသေးငယ်သော နည်းလမ်းများနှင့် သင်၏ ဖောက်ပြန်ပျက်စီးသော စိတ်သဘောထားတို့၌သာလျှင် အခြားသူများနှင့် တထေရာတည်းဖြစ်သည်၊ သင်၌ ရှိသင့်သည့် စိတ်နေစိတ်ထားနှင့် သင်၏တာဝန် ထမ်းဆောင်ခြင်းတွင် လိုက်နာရမည့် အခြေခံ သဘောတရားများ သည် အခြားသူများနှင့် ချွတ်စွပ်တူသည်။ ၎င်းတို့၏ ခွန်အားများနှင့် ဆုကျေးဇူးများတွင်မျှသာ လူများသည် ကွဲပြားကြလေသည်။ အသင်းတော်တွင် လူအချို့က ဂစ်တာတီးနိုင်သည်၊ အချို့က အားဟူကိုတီးနိုင်ပြီး အချို့မှာ ဒရမ်တီးနိုင်သည်။ အကယ်၍ သင်သည် ဤနယ်ပယ်များထဲမှ တစ်ခုခုကို စိတ်ဝင်စားပါက သင်ယူနိုင်သည်။ သတ်သတ်မှတ်မှတ်ရှိသော မည်သည့် ကျွမ်းကျင်မှု သို့မဟုတ် နည်းပညာကိုမဆို သင်ယူရသည်ကို နှစ်သက်ပြီး ကျွမ်းကျင်ပါက သင်ယူနိုင်သည်။ သင်သည် ကျွမ်းကျင်မှုအသစ်တစ်ခုကို သင်ယူပြီးသည်နှင့် လူတို့ကို နှစ်သက်စေရုံသာမက ဘုရားသခင်ကို နှစ်သက်စေမည့် နောက်ထပ်တာဝန်တစ်ခုကို ထမ်းဆောင်ရန် ယင်းကို သင်အသုံးပြုနိုင်သည်။ စွမ်းရည်များ ပိုမိုရရှိပြီး ဘုရားအိမ်တော်၏ အလုပ်၌ ပိုမိုပံ့ပိုးကူညီရခြင်းသည် မင်္ဂလာအရှိဆုံးအရာဖြစ်သည်။ လူတစ်ဦးသည် ငယ်ရွယ်ပြီး မှတ်ဉာဏ်ကောင်းနေချိန်တွင် အသစ်သောအရာများကို သင်ယူရာ၌ အမှားမရှိချေ။ ဤအရာ၌ အကျိုးကျေးဇူးသာ ရှိပြီး ထိခိုက်နစ်နာခြင်းမရှိပေ။ ယင်းသည် တာဝန်များကို ထမ်းဆောင်ခြင်းနှင့် ဘုရားအိမ်တော်၏ အလုပ်အတွက် အကျိုးကျေးဇူးရှိသည်။ မိမိ၏တာဝန်ကို ထမ်းဆောင်နေစဉ် အမျိုးမျိုးသော အသစ်အဆန်းများကို သင်ယူခြင်းအပေါ် အာရုံစူးစိုက်ခြင်းသည် လုံ့လဝီရိယရှိပြီး တာဝန်ရှိလေသည်။ ထိုသူတို့သည် အလုပ်၌ နှစ်မြှုပ်မထားသော သူများထက် များစွာသာလွန်သည်။ သို့သော်လည်း သင်သည် တစ်ခုခုကို အချိန်အတော်ကြာ လေ့လာနေပြီး နားမလည်သေးပါက သင်သည် ထိုနယ်ပယ်တွင် အစွမ်းအစမရှိကြောင်း ညွှန်ပြနေသည်။ ဤသည်မှာ အချို့လူများ အကတော်သော်လည်း ကီးကြောင်ကာ အသံအနိမ့်အမြင့်ကို မသိကြသကဲ့သို့ပင် ဖြစ်သည်။ ဤသည်မှာ မွေးရာပါဖြစ်ပြီး ပြောင်းလဲ၍မရနိုင်ပေ။ ထိုသို့သောအခြေအနေကို မှန်ကန်စွာ ချဉ်းကပ်သင့်သည်။ သင် ကနိုင်ပါက ကောင်းစွာကလော့။ သင်၌ ဘုရားသခင်ကို ချီးမွမ်းသော စိတ်နှလုံးရှိပါက သင် ကီးကြောင်လျှင်ပင် ဘုရားသခင်က အပြစ်မယူပါ။ သင်၏ စိတ်နှလုံးထဲတွင် ပျော်မွေ့မှုရှိနေသရွေ့ ယင်းမှာ လုံလောက်ပေသည်။ သင်၏ ကိုယ်ပိုင်အားသာချက်များ မည်သည့်နေရာတွင် ရှိသည်ဖြစ်စေ၊ သင်က ယင်းတို့ကို အသုံးချနိုင်ပါက ကောင်းမွန်သည်။ သင်လုပ်ဆောင်သင့်သော တာဝန်ကို ကျေပွန်စွာ ကောင်းကောင်းမွန်မွန် ဖြည့်ဆည်းခြင်းသည် မိမိ၏ သင့်လျော်သောနေရာနှင့်အညီ ကျင့်ကြံပြုမူခြင်းကို ဆိုလိုသည်။

လူတို့သည် မိမိတို့ကိုယ်ကို အလွန်စုံလင်သည် အလွန်ဂုဏ်ရှိသည်၊ အလွန်မြင့်မြတ်သည် သို့မဟုတ် အခြားသူများနှင့် အလွန်ကွဲပြားခြားနားသည်ဟု မတွေးထင်သင့်ပေ။ ဤအရာအားလုံးသည် လူသား၏ မာနထောင်လွှားသော စိတ်သဘောထားနှင့် မသိနားမလည်ခြင်းတို့အားဖြင့် ဖြစ်ပေါ်လာခြင်း ဖြစ်သည်။ မိမိကိုယ်ကို အများနှင့်မတူဟု အစဉ်တွေးထင်ခြင်းဟူသည်မှာ မာနထောင်လွှားသည့် စိတ်သဘောထားတစ်ခုက ဖြစ်စေသည်။ မိမိတို့၏ အားနည်းချက်များကို ဘယ်သောအခါမျှ လက်မခံနိုင်ခြင်းနှင့် မိမိတို့၏ အမှားများနှင့် ကျရှုံးမှုများကို ဘယ်သောအခါမျှ ရင်မဆိုင်နိုင်ခြင်းသည် မာနထောင်လွှားသော စိတ်သဘောထားမှ အရင်းခံ၏။ အခြားသူများကို မိမိတို့ထက်ပို၍ သာလွန်သွားဖို့ဖြစ်စေ၊ ပိုကောင်းသွားဖို့ဖြစ်စေ မည်သည့်အခါမျှ ခွင့်မပြုပေ။ ဤအရာသည် မာနထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများ၏ အားသာချက်များကို မိမိတို့ထက်ပို၍ ကျော်လွန်ရန် သို့မဟုတ် သာလွန်ရန် မည်သည့်အခါမျှ ခွင့်မပြုခြင်းဖြစ်သည့် ဤအရာသည် မာနထောင်လွှားသည့် စိတ်သဘောထားတစ်ခုကြောင့် ဖြစ်သည်။ အခြားသူများကို မိမိတို့ထက် ပို၍ကောင်းသော အတွေးအခေါ်များ၊ အကြံပြုချက်များနှင့် အမြင်ရှုထောင့်များ မည်သည့်အခါမျှ ရှိခွင့်မပြု၊ ပြီးလျှင် ၎င်းတို့က အခြားသူများသည် မိမိတို့ထက် ပိုကောင်းသည်ကို တွေ့ရှိလာသည့်အခါတွင်လည်း အပျက်သဘောဆောင်လာကာ စကားပြောဖို့ ဆန္ဒမရှိဘဲ၊ စိတ်သောကရောက်ပြီး စိတ်ပျက် အားလျော့ကာ စိတ်မချမ်းမသာ ဖြစ်လာကြသည်။ ဤအရာများ အားလုံးသည် မာနထောင်လွှားသည့် စိတ်သဘောထားကြောင့် ဖြစ်ပေါ်ခြင်း ဖြစ်သည်။ မာနထောင်လွှားသည့် စိတ်သဘောထားတစ်ခုသည် သင်၏ ဂုဏ်သိက္ခာကို ကာကွယ်တတ်ခြင်းကြောင့် အခြားသူများ၏ အမှားပြုပြင်မှုကို လက်ခံနိုင်စွမ်း မရှိအောင်လုပ်ဆောင်နိုင်သည်။ သင်၏ အားနည်းချက်များကို ထိပ်တိုက်ရင်ဆိုင်နိုင်စွမ်း မရှိအောင် လုပ်ဆောင်နိုင်သည်။ သင်ကိုယ်တိုင်၏ ရှုံးနိမ့်ခြင်းများနှင့် အမှားများကို လက်ခံနိုင်စွမ်း မရှိအောင်လုပ်ဆောင်နိုင်သည်။ ထို့အပြင် တစ်စုံတစ်ယောက်က သင့်ထက် ပိုသာသည့်အခါ ယင်းက သင်၏ စိတ်နှလုံးတွင် အမုန်းတရားနှင့် မနာလိုစိတ်များ ပေါ်ပေါက်စေနိုင်ပြီး သင်သည် ဘောင်ခတ်ခံရနိုင်ပြီး သင်၏တာဝန်ကို ထမ်းဆောင်ဖို့ပင် ဆန္ဒမရှိတော့ဘဲ ထိုတာဝန်ကို ထမ်းဆောင်ရာတွင် ဝတ်ကျေတမ်းကျေ ဖြစ်လာသည်အထိပင် ဖြစ်သည်။ မာနထောင်လွှားသည့် စိတ်သဘောထားတစ်ခုသည် ဤအပြုအမူများနှင့် အလေ့အကျင့်များကို သင်၌ ပေါ်ပေါက်စေသည်။ သင်တို့သည် ဤအသေးစိတ် အချက်အလက်များ အားလုံးကို နည်းနည်းချင်း ပိုမိုနက်ရှိုင်းစွာ တူးဆွရှာဖွေနိုင်ကာ ထိုးဖောက်ကျော်လွှားမှုများရှိပြီး ယင်းတို့ကို နားလည်သဘောပေါက်မှုတစ်ခု ရရှိနိုင်စွမ်းရှိပါက၊ ပြီးလျှင် ဤအတွေးအခေါ်များကို ဖြည်းဖြည်းချင်း ပုန်ကန်နိုင်စွမ်းရှိပြီး ဤမှားယွင်းသော အယူအဆများ၊ အမြင်များအပြင် အပြုအမူများကိုပင် ဖြည်းဖြည်းချင်း ပုန်ကန်နိုင်စွမ်းရှိကာ ၎င်းတို့အားဖြင့် ဘောင်ခတ်ခြင်း မခံရပါက၊ ပြီးလျှင် သင်၏တာဝန်ကို ထမ်းဆောင်ရာတွင်၊ သင့်အတွက် သင့်တော်သည့် ရာထူးအဆင့်အတန်းကို ရှာဖွေနိုင်ပြီး အခြေခံ သဘောတရားများအတိုင်း ပြုမူကာ သင် ထမ်းဆောင်နိုင်ပြီး ထမ်းဆောင်သင့်သည့် တာဝန်ကို ထမ်းဆောင်ပါက အချိန်ကြာလာသည်နှင့်အမျှ သင်တို့၏ တာဝန်များကို ပိုမိုကောင်းမွန်စွာ ထမ်းဆောင်နိုင်လိမ့်မည်။ ဤအရာက သမ္မာတရား စစ်မှန်မှုထဲသို့ ဝင်ရောက်မှုကို ဖြစ်ပေါ်စေသည်။ သင်သည် သမ္မာတရား စစ်မှန်မှုထဲသို့ ဝင်ရောက်နိုင်ပါက သင်သည် လူသားပုံသဏ္ဌာန်တစ်ခု ရှိပုံပေါ်လိမ့်မည်ဖြစ်ပြီး လူများက “ဒီလူက သူ့ရာထူးအဆင့်အတန်းအတိုင်း သူ့ကိုယ်သူ ပြုမူနေထိုင်ပြီး သူက သူ့ရဲ့ တာဝန်ကို စဉ်းစားချင့်ချိန်တတ်တဲ့ နည်းလမ်းတစ်ခုနဲ့ ထမ်းဆောင်နေတယ်။ သူက သူ့ရဲ့ တာဝန်ကို ထမ်းဆောင်ဖို့ သဘာဝကျတာ၊ တဇောက်ကန်းဖြစ်တာ၊ ဒါမှမဟုတ် သူ့ရဲ့ ဖောက်ပြန်ပျက်စီးပြီး စာတန်ဆန်တဲ့ စိတ်သဘောထားတို့ပေါ်မှာ မှီခိုခြင်း မရှိဘူး။ သူက ထိန်းထိန်းသိမ်းသိမ်း ပြုမူတယ်၊ သူ့မှာ ဘုရားသခင်ကို ကြောက်ရွံ့တဲ့ စိတ်နှလုံးတစ်ခု ရှိတယ်၊ သူက သမ္မာတရားကို ချစ်စိတ်ရှိပြီး၊ သူကိုယ်တိုင်ရဲ့ ဇာတိပကတိနဲ့ သူ့ရဲ့ နှစ်သက်လိုလားမှုတွေကို သူပုန်ကန်ထားပြီးပြီလို့ သူ့ရဲ့ အပြုအမူနဲ့ အမူအရာတွေက ဖွင့်ပြနေတယ်” ဟု ပြောလိမ့်မည်။ ထိုနည်းလမ်းအတိုင်း ပြုမူနေထိုင်ခြင်းသည် ချီးကျူးဖွယ်ကောင်းလိုက်လေတကား။ သင်၏ အားနည်းချက်များကို အခြားသူများက တင်ပြလာသည့် အခါသမယများတွင် သင်သည် သင်၏ အားနည်းချက်များနှင့် ပျော့ကွက်များကို လက်ခံနိုင်စွမ်း ရှိရုံသာမက အကောင်းမြင်ကာ သင်၏ အားနည်းချက်များနှင့် ပျော့ကွက်များကို ဣန္ဒြေဖြင့် ရင်ဆိုင်နိုင်လေသည်။ သင်၏ စိတ်အခြေအနေသည် အစွန်းရောက်မှုများ၊ တဇောက်ကန်းဖြစ်ခြင်းများ ကင်းဝေးလျက် အတော်အတန် ပုံမှန်ဖြစ်လေသည်။ ဤသည်မှာ လူသားပုံသဏ္ဌာန် တစ်ခုရှိခြင်း ဆိုသည့်အရာ မဟုတ်လော။ ထိုကဲ့သို့သော လူများသာလျှင် ဆင်ခြင်တုံတရားရှိလေသည်။

လူများသည် အခြားသူများက ၎င်းတို့အား အထင်ကြီးစေရန်နှင့် ၎င်းတို့၏ အမှားများ သို့မဟုတ် ချို့ယွင်းချက်များကို မမြင်နိုင်စေဖို့အလို့ငှာ၊ အစဉ် အယောင်ဆောင်သည့်အခါ၊ မိမိတို့ကိုယ်ကို အစဉ် ဖုံးဖိဖာထေးသည့်အခါ၊ အမြဲ ဆိုက်ထုတ်ကြသည့်အခါ၊ မိမိတို့၏ အကောင်းဆုံးဘက်ကို လူများအား တင်ဆက်ဖို့ အစဉ် ကြိုးစားနေသည့်အခါ ယင်းက အဘယ်သို့သော စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားခြင်း၊ ဟန်ဆောင်ခြင်း၊ သူတော်ကောင်း ယောင်ဆောင်ခြင်းဖြစ်သည်၊ ယင်းသည် စာတန်ဆန်သော စိတ်သဘောထား ဖြစ်သည်၊ ကောက်ကျစ်ဆိုးယုတ်သည့်အရာတစ်ခု ဖြစ်သည်။ စာတန်ဆန်သော အစိုးရစနစ်၏ အဖွဲ့ဝင်များကို ကြည့်လော့။ ၎င်းတို့သည် အမှောင်ထဲတွင် မည်မျှတိုက်ခိုက်ပါစေ၊ မည်မျှရန်စပါစေ၊ မည်မျှသတ်ဖြတ်ပါစေ ထိုသူတို့ကို မည်သူကမျှ တိုင်ကြားခွင့်၊ သို့မဟုတ် ဖော်ထုတ်ခွင့်မရှိချေ။ ၎င်းတို့၏ မကောင်းဆိုးဝါး မျက်နှာကို လူများမြင်မည်ကို ကြောက်ကြသည်။ ယင်းကို ဖုံးကွယ်ဖို့ ၎င်းတို့တတ်နိုင်သမျှ အရာအားလုံး လုပ်ဆောင်ကြသည်။ လူပုံအလယ်တွင် ၎င်းတို့သည် လူများကို မည်မျှချစ်ကြောင်း၊ ၎င်းတို့သည် မည်မျှကြီးမြတ်ကာ၊ ဘုန်းကျက်သရေရှိပြီး မမှားနိုင်ကြောင်းပြောလျက် မိမိတို့ကိုယ်ကို ဖုံးဖိဖာထေးဖို့ အဆုံးစွန် လုပ်ဆောင်ကြသည်။ ဤသည်မှာ စာတန်၏သဘာဝ ဖြစ်သည်။ စာတန်သဘာဝ၏ အထင်ရှားဆုံးအင်္ဂါရပ်မှာ လှည့်ကွက်နှင့် လှည့်ဖြားမှုဖြစ်သည်။ ဤလှည့်ကွက်နှင့် လှည့်ဖြားမှုတို့၏ ရည်မှန်းချက်သည် အဘယ်နည်း။ လူများကို လှည့်စားဖို့၊ ၎င်း၏အနှစ်သာရနှင့် စရိုက်မှန်တို့ကို မမြင်အောင် ထိုသူတို့အား တားဆီးပြီး ထိုသို့ဖြင့် ၎င်း၏အုပ်စိုးမှု ကြာရှည်စေဖို့ ပန်းတိုင်ကို အောင်မြင်ရရှိဖို့ ဖြစ်သည်။ သာမန်လူများ၌ ထိုသို့သော အာဏာနှင့် ဂုဏ်အဆင့်အတန်း ရှိချင်မှရှိမည် ဖြစ်သော်လည်း ၎င်းတို့သည်လည်း အခြားသူများအား ၎င်းတို့ကို အလေးပေးသောအမြင် စွဲကိုင်စေဖို့အပြင် လူများက သူတို့၏စိတ်နှလုံးထဲ၌ ၎င်းတို့အား မြင့်မားသော ထင်မြင်ယူဆချက်ရှိဖို့နှင့် ၎င်းတို့အား မြင့်မားသော ဂုဏ်အဆင့်အတန်းဆီသို့ မြှင့်တင်ပေးဖို့ကို ဆန္ဒရှိကြသည်။ ဤသည်မှာ ဖောက်ပြန်ပျက်စီးသည့် စိတ်သဘောထား ဖြစ်ပေသည်။ သမ္မာတရားကို လူတို့က နားမလည်လျှင် ဤအရာကို သတိပြုမိနိုင်စွမ်းမရှိပေ။ ဖောက်ပြန်ပျက်စီးသော စိတ်သဘောထားများသည် သတိပြုမိရန် အခက်ခဲဆုံးဖြစ်သည်။ သင်ကိုယ်တိုင်၏ အမှားများနှင့် အားနည်းချက်များကို သတိပြုမိခြင်းသည် လွယ်ကူသော်လည်း သင်ကိုယ်တိုင်၏ ဖောက်ပြန်ပျက်စီးသော စိတ်သဘောထားကို သတိပြုမိခြင်းက မလွယ်ကူချေ။ မိမိတို့ကိုယ်ကို မသိကြသောလူများသည် မိမိတို့၏ ဖောက်ပြန်ပျက်စီးသော အခြေအနေများအကြောင်း မည်သည့်အခါမျှ မပြောကြပေ။ ၎င်းတို့သည် အဆင်ပြေနေသည်ဟု အစဉ် တွေးထင်ကြသည်။ ပြီးလျှင် ၎င်းတို့သည် ကိုယ်တိုင်သတိမပြုမိဘဲ စတင် ကြွားလုံးထုတ်ကြသည်။ “ကျွန်ုပ်၏ယုံကြည်ခြင်း နှစ်များတစ်လျှောက်လုံး များပြားလှသော ညှဉ်းပန်းနှိပ်စက်ခြင်းတို့ကို ကြုံတွေ့ခဲ့ရပြီး များပြားလှသော ဆင်းရဲဒုက္ခများစွာကို ခံစားခဲ့ရသည်။ ယင်းတို့အားလုံးကို ကျွန်ုပ် မည်သို့အောင်မြင်ကျော်လွှားခဲ့သည်ကို သင်တို့သိကြသလော” ဟူ၍ ဖြစ်သည်။ ဤသည်မှာ မာနထောင်လွှားသော စိတ်သဘောထားတစ်ခုလော။ မိမိတို့ကိုယ်ကို ပြသခြင်း၏ နောက်ကွယ်မှ အရင်းခံအကြောင်းသည် အဘယ်နည်း။ (လူများအား ၎င်းတို့ကို အထင်ကြီးစေဖို့ ဖြစ်သည်။) လူများအား ၎င်းတို့ကို အထင်ကြီးစေခြင်းနှင့်ပတ်သက်သည့် ၎င်းတို့၏ အကြောင်းရင်းမှာ အဘယ်နည်း။ (ထိုသို့သောလူများ၏ စိတ်များထဲတွင် ဂုဏ်အဆင့်အတန်း ပေးအပ်ခံရဖို့ဖြစ်သည်။) အခြားလူတစ်ဦး၏ စိတ်ထဲတွင် သင့်ကို ဂုဏ်အဆင့်အတန်း ပေးအပ်သည့်အခါ၊ ထို့နောက်တွင် ၎င်းတို့သည် သင်နှင့် အပေါင်းအဖော်ပြုသည့်အခါ၊ ၎င်းတို့သည် သင့်အပေါ် ရိုသေကြပြီး သင့်ကို ၎င်းတို့ စကားပြောသည့်အခါ အထူးသဖြင့် ယဉ်ကျေးကြသည်။ ၎င်းတို့သည် သင့်အပေါ် အစဉ် ကြည်ညိုလေးစားကြသည်၊ အရာအားလုံး၌ သင့်အား အစဉ် ဦးစားပေးကြသည်၊ ၎င်းတို့က သင့်အား အလျှော့ပေးကြပြီး သင့်အား မြှောက်ပင့်ကာ နာခံကြသည်။ အရာရာတွင် ၎င်းတို့က သင့်အား ရှာဖွေပြီး သင့်အား ဆုံးဖြတ်ချက်များ ချခွင့်ပြုကြသည်။ ပြီးလျှင် ဤအရာမှ သင်သည် သာယာကြည်နူးစိတ်ကို ရရှိသည်။ သင်သည် ပို၍ ဩဇာကြီးမားပြီး အခြားလူတိုင်းထက် ပိုသာသည်ဟု ခံစားရသည်။ လူတိုင်းက ဤခံစားချက်ကို နှစ်သက်ကြသည်။ ဤသည်မှာ လူတစ်ဦး၏စိတ်နှလုံးထဲတွင် အဆင့်အတန်းရှိခြင်း ခံစားချက်ဖြစ်သည်။ လူများက ဤအရာတွင် မွေ့လျော်ခံစားလိုကြသည်။ ဤသည်မှာ လူများက အဆင့်အတန်းအတွက် ယှဉ်ပြိုင်ကြသည့် အကြောင်းအရင်းဖြစ်ပြီး အားလုံးသည် အခြားလူများ၏ စိတ်နှလုံးထဲတွင် အဆင့်အတန်း ပေးအပ်ခံလိုကြသည်။ အခြားသူများ၏ အထင်ကြီးခြင်းနှင့် ကိုးကွယ်ခြင်းတို့ကို ခံလိုကြသည်။ ၎င်းတို့သည် ယင်းမှ ထိုမျှပျော်ရွှင်မှုကို မရရှိနိုင်လျှင် အဆင့်အတန်းကို လိုက်စားကြမည် မဟုတ်ချေ။ ဥပမာအားဖြင့် သင်သည် လူတစ်ဦး၏ စိတ်ထဲတွင် အဆင့်အတန်း မရှိလျှင် ၎င်းတို့သည် သင့်ကို အဆင့်အတန်းတစ်ပြေးညီ ထိတွေ့ရင်ဆိုင်ကာ သင့်ကို တန်းတူကဲ့သို့ ဆက်ဆံကြမည်။ သူတို့သည် လိုအပ်သည့်အခါတွင် သင့်ကို ဆန့်ကျင်ကြလိမ့်မည်။ ၎င်းတို့သည် သင့်အပေါ် ယဉ်ကျေးမှုရှိမည်မဟုတ်၊ သို့မဟုတ် လေးစားမည်မဟုတ်။ သင်သည် စကားပြော၍ မပြီးဆုံးသေးခင်၌ပင် ထွက်ခွာသွားကောင်း သွားနိုင်သည်။ သင် စိတ်အနှောင့်အယှက်ဖြစ်မည်လော။ လူတို့က သင့်ကို ဤသို့ဆက်ဆံသောအခါ သင်မကြိုက်ပေ။ သူတို့ သင့်ကို မြှောက်ပင့်သောအခါ၊ သင့်ကို လေးစားပြီး သင့်ကို အချိန်တိုင်း ကိုးကွယ်သောအခါ သင်သဘောကျသည်။ သင်သည် အရာအားလုံး၏ အချက်အချာဖြစ်သောအခါ၊ အရာအားလုံးက သင့်ကို ဝန်းရံပြုသောအခါ၊ ထို့ပြင် လူတိုင်းက သင့်ကို နားထောင်သောအခါ၊ သင့်ကို လေးစားပြီး သင်၏ လမ်းညွှန်မှုကို ကျိုးနွံနာခံသောအခါ ယင်းကို သင်နှစ်သက်သည်။ ဤသည်မှာ ရှင်ဘုရင်အဖြစ် စိုးစံ၍ အာဏာရလိုသော ဆန္ဒမဟုတ်လော။ သင်၏ စကားလုံးများနှင့် လုပ်ဆောင်ချက်များသည် အဆင့်အတန်းကို လိုက်စားခြင်းနှင့် ရယူခြင်းက တွန်းအားပေးခြင်းခံရပြီး ယင်းအတွက် အခြားသူများနှင့် ယှဉ်ပြီး လုယူကာ ပြိုင်ဆိုင်လေသည်။ သင်၏ပန်းတိုင်က ရာထူးနေရာတစ်ခုကို အရယူပြီး ဘုရားသခင် ရွေးချယ်ထားသော လူတို့အား သင်၏စကားကို နားထောင်စေရန်၊ သင့်ကို ထောက်ခံစေရန်နှင့် ကြည်ညိုကိုးကွယ်စေရန် ဖြစ်သည်။ ထိုရာထူးကို သင်အရယူပြီးသည်နှင့် သင်သည် သြဇာအာဏာရရှိပြီး အဆင့်အတန်း၏ အကျိုးအမြတ်များ၊ အခြားသူများထံမှ အထင်ကြီးလေးစားမှုသာမက ထိုရာထူးနှင့် အတူပါလာသည့် အခြားသော အကျိုးကျေးဇူးများကို ခံစားနိုင်မည်ဖြစ်သည်။ လူတို့သည် အခြားလူများက ၎င်းတို့ကို ပြည့်စုံသည်ဟု ထင်စေရန်အတွက် အစဉ်သဖြင့် မိမိတို့ကိုယ်ကို အယောင်ဆောင်နေကြသည်၊ အခြားလူများရှေ့တွင် ကြွားဝါကြသည်၊ ဂိုက်ဖမ်းပြီး ဟန်လုပ်ကြသည်၊ မိမိတို့ကိုယ်ကို အမွှမ်းတင်ကြသည်။ ဤတွင် ၎င်းတို့၏ ရည်ရွယ်ချက်သည် ဂုဏ်အဆင့်အတန်းရရှိရန်ဖြစ်သည်။ ဤသို့ဖြင့် အဆင့်အတန်း၏ အကျိုးအမြတ်များကို ခံစားရနိုင်ရန်ဖြစ်သည်။ သင်သည် ဤအရာကို မယုံကြည်ပါက ယင်းကို သေချာစွာ တွေးတောဆင်ခြင်လော့။ သင်သည် အဘယ့်ကြောင့် လူများအား သင့်ကို အစဉ် အထင်ကြီးစေချင်ရသနည်း။ သင်သည် လူတို့ကို သင့်အား ကိုးကွယ်ပြီး အထင်ကြီးလေးစားစေရန် ပြုလုပ်လိုသည်။ ထို့ကြောင့် သင်သည် နောက်ဆုံးတွင် အာဏာရယူပြီး အဆင့်အတန်း၏ အကျိုးအမြတ်များကို ခံစားနိုင်သည်။ သင်အရူးအမူးရှာဖွေသည့် ဂုဏ်အဆင့်အတန်းက သင့်အား အကျိုးအမြတ်များစွာကို ယူဆောင်လာပေးမည်ဖြစ်ပြီး ဤအကျိုးအမြတ်များမှာ အခြားလူများက အားကျပြီး စိတ်ဆန္ဒရှိသည့်အရာ အတိအကျပင်ဖြစ်သည်။ ဂုဏ်အဆင့်အတန်းက ပေးသည့် အကျိုးကျေးဇူးများစွာကို လူတို့က မြည်းစမ်းရသောအခါ ၎င်းတို့ကို အဆိပ်သင့်စေပြီး ထိုစည်းစိမ်ကြွယ်ဝသော ဘဝတွင် မွေ့လျော်ကြသည်။ ဤအရာသာလျှင် အချည်းနှီးမဟုတ်သော ဘဝဖြစ်သည်ဟု လူတို့က ထင်ကြသည်။ ဖောက်ပြန်ပျက်စီးနေသော လူသားများသည် ဤအရာများအား ခံစားမွေ့လျော်ခြင်း၌ ပျော်ရွှင်ကြသည်။ ထို့ကြောင့် လူတစ်ဦးသည် တစ်စုံတစ်ခုသော ရာထူးတစ်ခုကို ရရှိ၍ ယင်းက ယူဆောင်လာသည့် အမျိုးမျိုးသော အကျိုးကျေးဇူးများကို စတင်ခံစားသည်နှင့် တစ်ပြိုင်နက် သူသည် ဤအပြစ်ရှိသော သာယာမှုများကို မဆုတ်မနစ်ဖြင့် မစွန့်လွှတ်နိုင်သည်အထိပင် မွေ့လျော်ခံစားကြ၏။ အနှစ်သာရအားဖြင့် ကျော်ကြားမှုနှင့် အဆင့်အတန်းကို လိုက်စားခြင်းသည် ရှင်ဘုရင်အဖြစ် အုပ်စိုးရန်၊ ဘုရားသခင် ရွေးချယ်ထားသော လူများကို ချုပ်ကိုင်ရန်၊ အရာခပ်သိမ်းကို အုပ်စိုးရန်နှင့် မိမိတို့၏ ရာထူးအခွင့်ထူးများဖြင့် ဇိမ်ခံကာ အပြစ်ရှိသော သာယာမှုများ၌ သူတို့ပျော်မွေ့နိုင်သည့် လွတ်လပ်သောနိုင်ငံတော်ကို တည်ထောင်ရန်အတွက် အဆင့်အတန်းတစ်ခုခုနှင့်အတူ ပါလာသည့် အကျိုးကျေးဇူးများ၌ မွေ့လျော်ခံစားလိုသော စိတ်ဆန္ဒက တွန်းအားပေးခြင်း ဖြစ်သည်။ စာတန်သည် လူတို့ကို လှည့်စားရန်၊ လိမ်လည်လှည့်ဖြားရန်၊ အတုအယောင် ပုံဖမ်းသရုပ်ဆောင်ခြင်းများကို ပြလျက် ၎င်းတို့ကို အရူးလုပ်ရန် နည်းလမ်းမျိုးစုံကို အသုံးပြုသည်။ ၎င်းကို နာခံပြီး ကိုးကွယ်အောင်ပြုလုပ်ရန် အဆုံးစွန်ပန်းတိုင်ဖြင့် လူတို့ကို လေးစားပြီး ကြောက်ရွံ့စေရန် ခြောက်လှန့်ခြင်းနှင့် ခြိမ်းခြောက်ခြင်းတို့ကိုပင် စာတန် အသုံးပြုသည်။ ဤသည်မှာ စာတန်ကို ကျေနပ်စေသည့်အရာ ဖြစ်သည်။ ဤသည်မှာ လူတို့ကို စည်းရုံးသိမ်းသွင်းရန် ဘုရားသခင်နှင့် ယှဉ်ပြိုင်ရာတွင် စာတန်၏ ပန်းတိုင်လည်းဖြစ်သည်။ ထို့ကြောင့် သင်တို့သည် အခြားလူများကြားတွင် ဂုဏ်အဆင့်အတန်းနှင့် ဂုဏ်သတင်းအတွက် ယှဉ်ပြိုင်ကြသောအခါ သင်တို့သည် မည်သည့်အရာအတွက် ယှဉ်ပြိုင်နေကြသနည်း။ အမှန်တကယ်ပင် ကျော်ကြားမှုအတွက် ဖြစ်သလော။ မဟုတ်ပေ။ စင်စစ်အားဖြင့် သင်သည် သင့်အား ကျော်ကြားမှုက ဆောင်ကြဉ်းပေးသည့် အကျိုးကျေးဇူးများအတွက် ကြိုးပမ်းနေခြင်း ဖြစ်သည်။ အကယ်၍ သင်သည် ထိုအကျိုးကျေးဇူးများကို အမြဲခံစားချင်ပါက ၎င်းတို့အတွက် သင် ကြိုးပမ်းရမည် ဖြစ်သည်။ သို့သော် သင်သည် ထိုအကျိုးကျေးဇူးများကို တန်ဖိုးမထားဘဲ “လူတို့က ကျွန်ုပ်ကို မည်သို့ဆက်ဆံသည်မှာ အရေးမကြီးပေ။ ကျွန်ုပ်သည် သာမန်လူတစ်ယောက်ပင်။ ကျွန်ုပ်သည် ထိုသို့သော ကောင်းမွန်စွာ ဆက်ဆံခြင်းကို မခံထိုက်သကဲ့သို့ ကျွန်ုပ်သည် လူတစ်ဦးကို ကိုးကွယ်လိုစိတ်လည်း မရှိပေ။ ဘုရားသခင်သည် ကျွန်ုပ် အမှန်တကယ် ကိုးကွယ်ကြောက်ရွံ့သင့်သည့် တစ်ပါးတည်းသော ဘုရားဖြစ်သည်။ ကိုယ်တော်သာလျှင် ကျွန်ုပ်၏ဘုရားသခင်နှင့် ကျွန်ုပ်၏သခင် ဖြစ်တော်မူ၏။ တစ်စုံတစ်ယောက်သည် မည်မျှကောင်းသည်ဖြစ်စေ၊ သူ၏ အစွမ်းအစများ မည်မျှကြီးမားသည်ဖြစ်စေ၊ သူ၏ ပါရမီ မည်မျှကြီးမားသည်ဖြစ်စေ၊ သူ၏ပုံရိပ် မည်မျှ ကြီးကျယ်ခမ်းနားသည်ဖြစ်စေ၊ ပြီးပြည့်စုံသည်ဖြစ်စေ ယင်းတို့သည် သမ္မာတရား မဟုတ်သောကြောင့် ကျွန်ုပ်၏ ကြည်ညိုလေးစားရာ မဟုတ်ပါ။ သူသည် ဖန်ဆင်းရှင်မဟုတ်၊ ၎င်းသည် ကယ်တင်ရှင်မဟုတ်၊ ထို့ပြင် လူသား၏ကံကြမ္မာအပေါ် စီစဉ်ညွှန်ကြားခြင်း သို့မဟုတ် အချုပ်အခြာအာဏာဖြင့် အုပ်စိုးခြင်းမပြုနိုင်ပေ။ ၎င်းသည် ကျွန်ုပ်၏ ကိုးကွယ်ရာမဟုတ်ပေ။ မည်သည့်လူသားကမျှ ကျွန်ုပ်၏ ကိုးကွယ်ခြင်းနှင့် မထိုက်တန်” ဟုဆိုလျှင် ဤသည်မှာ သမ္မာတရားအတိုင်း မဟုတ်သလော။ ဆန့်ကျင်ဘက်အားဖြင့် သင်သည် အခြားသူများကို မကိုးကွယ်ပါက ၎င်းတို့သည် သင့်ကို စတင်ကိုးကွယ်လာလျှင် ၎င်းတို့ကို မည်ကဲ့သို့ ဆက်ဆံသင့်သနည်း။ သင်သည် ၎င်းတို့အား ထိုသို့ပြုလုပ်ခြင်းမှ တားဆီးရန် နည်းလမ်းရှာရမည်ဖြစ်ပြီး ထိုကဲ့သို့သော စိတ်နေစိတ်ထားမှ လွတ်မြောက်အောင် ကူညီပေးရမည်။ သင်သည် သင်၏သရုပ်အမှန်ကို ပြသရန် နည်းလမ်းရှာရမည် ဖြစ်ပြီး သင်၏အကျည်းတန်မှုနှင့် စစ်မှန်သော သဘာဝဗီဇကို ၎င်းတို့ကို မြင်ခွင့်ပေးရမည်။ သော့ချက်မှာ သင်၏အစွမ်းအစများ မည်မျှကောင်းသည်ဖြစ်စေ၊ မည်မျှပညာများစွာ တတ်မြောက်သည်ဖြစ်စေ၊ သင်မည်မျှနှံ့စပ်သည်ဖြစ်စေ၊ ဉာဏ်ရည်ထက်မြက်သည်ဖြစ်စေ သင်သည် သာမန်လူတစ်ဦးမျှသာ ဖြစ်နေသေးကြောင်း လူတို့ကို နားလည်စေရန်ဖြစ်သည်။ သင်သည် မည်သူ့အတွက်မျှ ကြည်ညိုစရာ သို့မဟုတ် ကိုးကွယ်စရာ မဟုတ်ပေ။ ပထမဆုံးအနေဖြင့် သင်သည် သင့်ရာထူးနေရာတွင် ခိုင်မာစွာရပ်တည်ရမည်၊ ထို့ပြင် အမှားလုပ်မိပြီးနောက် သို့မဟုတ် သင့်ကိုယ်သင် အရှက်ရစေပြီးနောက် နောက်ဆုတ်မသွားရပေ။ အမှားလုပ်မိပြီးနောက် သို့မဟုတ် ကိုယ့်ကိုယ်ကိုယ် အရှက်ရစေပြီးနောက် သင်သည် ယင်းကို အသိအမှတ်ပြုဖို့ ပျက်ကွက်သည်သာမက ဖုံးကွယ်ရန် သို့မဟုတ် အပေါ်ယံရွှေမှုန်ကြဲရန်အတွက်လည်း လှည့်စားမှုကို အသုံးပြုပါက သင်သည် သင့်အမှားကို ပိုဆိုးစေပြီး ကိုယ့်ကိုယ်ကိုယ် ပို၍ အကျည်းတန်ပုံပေါက်စေခြင်း ဖြစ်သည်။ သင်၏ရည်မှန်းချက်က ပို၍ပင် ပေါ်လွင်လာပေသည်။ ဖောက်ပြန်ပျက်စီးသော လူသားများသည် မိမိတို့ကိုယ်ကို ဟန်ဆောင်ရာတွင် ကျွမ်းကျင်သည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ၊ မည်သည့်ဖောက်ပြန်ပျက်စီးမှုကို ထုတ်ဖော်သည်ဖြစ်စေ မိမိတို့ကိုယ်ကို အစဉ် ဟန်ဆောင်ကြသည်။ တစ်စုံတစ်ခုမှားယွင်းလျှင်၊ သို့မဟုတ် ၎င်းတို့သည် တစ်ခုခုကို မှားယွင်းစွာ လုပ်ဆောင်လျှင် အပြစ်ကို သူတစ်ပါးတို့အပေါ် ပုံချချင်သည်။ ၎င်းတို့သည် ကောင်းသောအရာများအတွက် အသိအမှတ်ပြုခံရခြင်းကို ၎င်းတို့ကိုယ်တိုင်အတွက် ရချင်သည်။ မကောင်းသောအရာများအတွက် အပြစ်ကို သူတစ်ပါးတို့ထံသို့ ရောက်စေချင်သည်။ လက်တွေ့ဘဝတွင် ဤသို့ဖြစ်သော ဟန်ဆောင်မှုများစွာမရှိသလော။ အလွန်ပင်များလွန်းသည်။ အမှားပြုလုပ်ခြင်း၊ သို့မဟုတ် မိမိကိုယ်ကို အယောင်ဆောင်ခြင်းတွင် မည်သည့်အရာက စိတ်သဘောထားနှင့် သက်ဆိုင်သနည်း။ အယောင်ဆောင်ခြင်းသည် စိတ်သဘောထားနှင့်ဆိုင်သည်။ ယင်းသည် မာနထောင်လွှားသော စိတ်သဘောထား၊ ကောက်ကျစ်ဆိုးယုတ်မှု၊ လှည့်စားမှုတို့ ပါဝင်သည်။ ဘုရားသခင်က အလွန်အမင်း စက်ဆုပ်ရွံရှာသည်။ အမှန်တကယ်တွင် သင်က သင့်ကိုယ်သင် အယောင်ဆောင်သောအခါ လူတိုင်းက မည်သည့်အရာ ဖြစ်ပျက်နေသည်ကို နားလည်သည်။ သို့သော် သူတစ်ပါးတို့က မမြင်ဟု သင်က ထင်သည်။ သင်သည် သိက္ခာဆည်ပြီး သင်သည် လုံးဝ အမှားမလုပ်ခဲ့ဟု လူတိုင်းကို ထင်စေရန် အားထုတ်သည့်အနေဖြင့် ငြင်းခုံပြီး သင့်ကိုယ်သင် မှန်ကန်ကြောင်းပြရန် အစွမ်းကုန်ကြိုးစားသည်။ ဤသည်မှာ မမိုက်မဲသလော။ ဤအရာကို သူတစ်ပါးတို့က မည်သို့ ထင်သနည်း။ မည်သို့ ခံစားရသနည်း။ စိတ်ကုန်ပြီး စက်ဆုပ်ရွံရှာကြသည်။ သင်သည် အမှားတစ်ခုကို ပြုလုပ်ပြီးနောက်တွင် ယင်းကို မှန်မှန်ကန်ကန် ကိုင်တွယ်နိုင်လျှင်၊ ယင်းကို အခြားလူတိုင်းအား ပြောဆိုဆွေးနွေးခွင့်ပြုပြီး ယင်းနှင့်ပတ်သက်၍ ၎င်းတို့ မှတ်ချက်ပေးခြင်း၊ ပိုင်းခြားသိမြင်ခြင်းကို ခွင့်ပြုလျှင်၊ ယင်းနှင့်ပတ်သက်၍ ပွင့်လင်းစွာပြောဆိုနိုင်ပြီး စိစစ်နိုင်လျှင် သင့်အပေါ် လူတိုင်း၏ ထင်မြင်ချက်သည် မည်သို့ ဖြစ်လိမ့်မည်နည်း။ သင်၏ စိတ်နှလုံးသည် ဘုရားသခင်ထံ ဖွင့်ဟထားသောကြောင့် သင်သည် ရိုးသားသူတစ်ယောက်ဖြစ်သည်ဟု ၎င်းတို့က ပြောလိမ့်မည်။ သင်၏ လုပ်ရပ်များ၊ အပြုအမူများမှတစ်ဆင့် သင့်စိတ်နှလုံးကို ၎င်းတို့ မြင်နိုင်လိမ့်မည်။ သို့သော် သင်သည် သင့်ကိုယ်သင် အယောင်ဆောင်ပြီး လူတိုင်းကို လှည့်စားဖို့ ကြိုးပမ်းလျှင် လူတို့သည် သင့်ကို အထင်အမြင်သေးလိမ့်မည်။ သင်သည် မိုက်မဲသောသူဖြစ်ပြီး ဉာဏ်မရှိသောသူတစ်ယောက်ဖြစ်သည်ဟု ပြောကြလိမ့်မည်။ သင်သည် ဟန်ဆောင်ဖို့၊ သို့မဟုတ် မိမိကိုယ်ကို ရှင်းချက်ထုတ်ဖို့ မကြိုးစားပါက၊ သင်၏ အမှားများကို ဝန်ခံနိုင်ပါက သင်သည် ရိုးသားပြီး ဉာဏ်ပညာရှိသည်ဟု လူတိုင်းက ပြောကြလိမ့်မည်။ ပြီးလျှင် သင့်ကို အဘယ်အရာက ဉာဏ်ပညာရှိစေသနည်း။ လူတိုင်း အမှားလုပ်ကြသည်။ လူတိုင်း၌ အမှားများနှင့် ချို့ယွင်းချက်များရှိကြသည်။ ပြီးလျှင် စင်စစ်အားဖြင့် လူတိုင်း၌ တူညီသော ဖောက်ပြန်ပျက်စီးသည့် စိတ်သဘောထားရှိကြသည်။ သင်သည် အခြားသူများထက် သာ၍မြင့်မြတ်သည်၊ စုံလင်ပြီး ကြင်နာသည်ဟု သင့်ကိုယ်သင် မတွေးထင်လေနှင့်။ ယင်းမှာ လုံးလုံး ယုတ္တိမတန်ခြင်းဖြစ်ပေသည်။ လူ၏ဖောက်ပြန်ပျက်စီးသော စိတ်သ‌ဘောထားများအပြင် လူ့ဖောက်ပြန်ပျက်စီးခြင်း၏အဖြစ်အနေနှင့် အမှန်တရားတို့က သင့်အဖို့ ရှင်းလင်းသွားသည်နှင့်တစ်ပြိုင်နက် သင်၏ကိုယ်ပိုင်အမှားများကို ဖုံးကွယ်ရန် ကြိုးစားမည် မဟုတ်သကဲ့သို့ အခြားလူများ၏ အမှားကို ဆုပ်ကိုင်အသုံးချခြင်းကိုလည်း လုပ်ဆောင်မည်မဟုတ်ပေ။ သင်သည် နှစ်ခုလုံးကို မှန်ကန်စွာ ရင်ဆိုင်နိုင်လိမ့်မည်။ သို့မှသာ သင်သည် ထိုးထွင်းအမြင်ရှိလာပြီး ရူးနှမ်းသောအရာများကို လုပ်ဆောင်မည်မဟုတ်ပေ၊ ယင်းက သင့်ကို ဉာဏ်ပညာရှိစေလိမ့်မည်။ ဉာဏ်ပညာမရှိသူများသည် မိုက်မဲသူများဖြစ်ပြီး နောက်ကွယ်တွင် ခိုးကြောင်ခိုးဝှက် လုပ်နေလျက် မိမိတို့၏ အသေးစားအမှားများကို တဝဲလည်လည် အစဉ်တွေးတောနေကြသည်။ တွေ့ကြုံရသည်မှာ ရွံရှာစက်ဆုပ်ဖွယ် ဖြစ်သည်။ အမှန်တွင် သင်လုပ်ဆောင်နေသည့် အရာသည် အခြားလူများအဖို့ ချက်ချင်း သိသာထင်ရှားသော်လည်း သင်သည် ပေါ်တင် သရုပ်ဆောင်နေဆဲဖြစ်သည်။ အခြားသူများအဖို့ ယင်းမှာ ကပြက်ကချော် ဖျော်ဖြေတင်ဆက်ခြင်း၏ အသွင်မျိုး ဖြစ်သည်။ ဤသည်မှာ မရူးနှမ်းသလော။ ယင်းမှာ အမှန်တကယ် ရူးနှမ်းပေသည်။ ရူးနှမ်းသောလူများ၌ မည်သည့် ဉာဏ်ပညာမျှ မရှိပေ။ ဒေသနာမည်မျှကို ၎င်းတို့ကြားပါစေ ၎င်းတို့သည် သမ္မာတရားကို နားမလည်ဆဲဖြစ်သည်၊ သို့မဟုတ် မည်သည့်အရာကိုမျှ အရှိအတိုင်း မမြင်ဆဲဖြစ်သည်။ ၎င်းတို့သည် အခြားလူတိုင်းနှင့် ကွဲပြားခြားနားပြီး ဂုဏ်သိက္ခာရှိသည်ဟု ထင်မြင်ကြကာ၊ ၎င်းတို့သည် အမြဲပင် ဘဝင်မြင့်ကြသည်။ ဤသည်မှာ မာနကြီးခြင်းနှင့် မိမိကိုယ်ကို မှန်သည်ဟု ထင်မြင်ခြင်းဖြစ်သည်။ ဤသည်မှာ မိုက်မဲခြင်းဖြစ်သည်။ အရူးများသည် ဝိညာဉ်ရေးရာနားလည်မှု မရှိသည်မဟုတ်လော။ သင်ရူးနှမ်းပြီး ဉာဏ်ပညာမရှိသည့် အရေးကိစ္စများသည် သင်၌ ဝိညာဉ်ရေးရာ နားလည်မှုမရှိသော အရေးကိစ္စ၊ သမ္မာတရားကို သင် အလွယ်တကူနားမလည်နိုင်သော အရေးကိစ္စများ ဖြစ်လေသည်။ ဤသည်မှာ ထိုကိစ္စ၏ လက်တွေ့အရှိတရားပင် ဖြစ်၏။

ဖောက်ပြန်ပျက်စီးသော စိတ်သဘောထားများသည် ညတွင်းချင်း မပြောင်းလဲသွားပေ။ လူတစ်ဦးသည် ကိစ္စတိုင်းတွင် မိမိကိုယ်ကို အဆက်မပြတ် ဇွဲရှိရှိ ဆင်ခြင်သုံးသပ်ပြီး သိမြင်နားလည်ရန် လိုအပ်သည်။ ၎င်းတို့သည် မိမိတို့၏ လုပ်ရပ်များနှင့် အပြုအမူများကို ဘုရားသခင်၏ နှုတ်ကပတ်တော်များနှင့် နှိုင်းယှဉ်ချိန်ဆကာ မိမိတို့ကိုယ်ကို သိမြင်နားလည်ရန် ကြိုးစားသင့်ပြီး သမ္မာတရားကို လက်တွေ့လုပ်ဆောင်ခြင်း၏ လမ်းကြောင်းကို ရှာဖွေသင့်သည်။ ဤသည်မှာ ဖောက်ပြန်ပျက်စီးသော စိတ်သဘောထားများကို ဖြေရှင်းရန် နည်းလမ်း ဖြစ်သည်။ နေ့စဉ်အသက်တာ၌ ၎င်းတို့ဘာသာ ထုတ်ဖော်နေသည့် ဖောက်ပြန်ပျက်စီးသော စိတ်သဘောထားများကို ဆင်ခြင်သုံးသပ်ပြီး ဖော်ထုတ်စစ်ဆေးရန်၊ သမ္မာတရားအပေါ် မိမိ၏နားလည်မှုကို အခြေခံ၍ စိစစ်ခြင်းနှင့် ပိုင်းခြားသိမြင်ခြင်းတို့ကို လက်တွေ့လုပ်ဆောင်ရန်နှင့် ဖြည်းဖြည်းချင်း ဖြတ်ကျော်ရန် လိုအပ်သည်၊ သို့မှသာ လူတစ်ဦးသည် သမ္မာတရားကို လက်တွေ့လုပ်ဆောင်နိုင်ပြီး မိမိ၏ လုပ်ဆောင်ချက်များ အားလုံးကို သမ္မာတရားနှင့် ညီညွတ်စေနိုင်မည်ဖြစ်သည်။ ထိုကဲ့သို့သော လိုက်စားမှု၊ လက်တွေ့လုပ်ဆောင်မှုနှင့် မိမိကိုယ်ကို သိနားလည်မှုတို့အားဖြင့် ဤဖောက်ပြန်ပျက်စီးခြင်း ထုတ်ဖော်ခြင်းများသည် စတင်လျော့နည်းလာကာ နောက်ဆုံးတွင် သူ၏စိတ်သဘောထား ပြောင်းလဲလာမည်ဟု မျှော်လင့်ချက်ရှိသည်။ ဤသည်မှာ လမ်းကြောင်းပင်ဖြစ်သည်။ လူတစ်ဦး၏ စိတ်သဘောထားကို ပြုပြင်ပြောင်းလဲခြင်းသည် ၎င်းတို့၏ဘဝတွင် ကြီးထွားတိုးတက်မှုကိစ္စဖြစ်သည်။ သူသည် သမ္မာတရားကို နားလည်သဘောပေါက်ပြီး လက်တွေ့လုပ်ဆောင်ရမည်။ သမ္မာတရားကို လက်တွေ့လုပ်ဆောင်ခြင်းအားဖြင့်သာ သူသည် ဖောက်ပြန်ပျက်စီးသော စိတ်သဘောထား၏ ပြဿနာကို ဖြေရှင်းနိုင်မည်ဖြစ်သည်။ အကယ်၍ ဖောက်ပြန်ပျက်စီးသော စိတ်သဘောထားသည် အပြုအမူတိုင်းနှင့် စကားလုံးတိုင်းတွင် ယင်းဘာသာ ထုတ်ဖော်လာသည့်အထိ ဆက်လက်၍ ယင်းဘာသာ အစဉ်အမြဲ ထုတ်ဖော်နေပါက ယင်းမှာ သူ၏စိတ်သဘောထား မပြောင်းလဲသေးဟု ဆိုလိုခြင်းဖြစ်သည်။ ဖောက်ပြန်ပျက်စီးသော စိတ်သဘောထားနှင့် ဆက်စပ်သည့် မည်သည့်ကိစ္စရပ်ကိုမဆို အလေးအနက် စိစစ်ပြီး စစ်ဆေးဖော်ထုတ်သင့်သည်။ ဖောက်ပြန်ပျက်စီးသော စိတ်သဘောထား၏ မူလဇာစ်မြစ်တို့ကို ဖော်ထုတ်ပြီး ဖြေရှင်းနိုင်ဖို့အတွက် သမ္မာတရားကို ရှာဖွေသင့်သည်။ ဤသည်မှာ ဖောက်ပြန်ပျက်စီးသော စိတ်သဘောထား၏ ပြဿနာကို အပြီးသတ် ဖြေရှင်းရန် တစ်ခုတည်းသော နည်းလမ်းဖြစ်သည်။ ဤလမ်းကြောင်းကို သင်တွေ့ရှိပြီးသည်နှင့်တစ်ပြိုင်နက် သင်၏ စိတ်သဘောထား၌ ပြောင်းလဲမှုတစ်ခုဖြစ်လာရန် မျှော်လင့်ချက်ရှိပေသည်။ ဤအရာများသည် ပေါ့တန်သောကိစ္စရပ်များ မဟုတ်ပေ။ ယင်းတို့သည် လက်တွေ့ဘဝနှင့် ဆက်စပ်သည်။ သော့ချက်မှာ လူအယောက်တိုင်းသည် သမ္မာတရား စစ်မှန်မှုများရရှိအောင် စိတ်နှလုံးအကြွင်းမဲ့ ဝီရိယရှိရှိ အားထုတ်ကြိုးပမ်းနိုင်ခြင်း ရှိမရှိနှင့် သမ္မာတရားကို သူတို့ လက်တွေ့လုပ်ဆောင်နိုင်ခြင်း ရှိမရှိ ဟူသည့်အပေါ်၌ တည်မှီသည်။ သူတို့သည် သမ္မာတရားကို လက်တွေ့လုပ်ဆောင်နိုင်သရွေ့ သူတို့၏ ဖောက်ပြန်ပျက်စီးသော စိတ်သဘောထားကို စတင်၍ ဖြည်းဖြည်းချင်း ဖယ်ရှားနိုင်သည်။ ထို့နောက်တွင် ၎င်းတို့သည် ဘုရားသခင်၏ တောင်းဆိုချက်များနှင့်အညီ ကျင့်ကြံပြုမူနိုင်သည်။ တစ်နည်းအားဖြင့် ဆိုသော် ၎င်းတို့သည် မိမိတို့၏ နေရာနှင့်အညီ ကျင့်ကြံပြုမူနိုင်လေသည်။ မိမိတို့၏နေရာကို ရှာဖွေတွေ့ရှိခြင်း၊ ဖန်ဆင်းခံတစ်ဦးအဖြစ် မိမိတို့၏ အခန်းကဏ္ဍတွင် အခိုင်အမာရပ်တည်ခြင်းနှင့် ဘုရားသခင်ကို အမှန်တကယ် ကိုးကွယ်ပြီး ကျိုးနွံနာခံသူဖြစ်လာခြင်းအားဖြင့် ထိုသူတို့သည် ဘုရားသခင်၏ အသိအမှတ်ပြုခြင်းကို ခံရမည်ဖြစ်သည်။

၂၀၂၀ ခုနှစ်၊ ဖေဖော်ဝါရီလ ၂၀ ရက်


သမ္မာတရားအား နားလည်သူတို့သာလျှင် ဝိညာဉ်ရေးရာ နားလည်သဘောပေါက်မှု ရှိကြသည်

ဝိညာဉ်ရေးရာ နားလည်သဘောပေါက်မှုမရှိသည့် လူများက ၎င်းတို့သည် မိမိတို့ကိုယ်ကို ဝိညာဉ်ရေးရာ နားလည်သဘောပေါက်မှု ကင်းမဲ့သူများဖြစ်ကြောင်း ပြသသည့်နည်းလမ်းများနှင့်ပတ်သက်၍ မိတ်သဟာယပြုခြင်းအားဖြင့် ငါတို့ အစပြုမည်။ ၎င်းတို့နှင့်ပတ်သက်၍ အထင်ပေါ်ဆုံးအရာမှာ အဘယ်နည်း။ ဘုရားသခင်ကို ၎င်းတို့ နှစ်ပေါင်းမည်မျှ ယုံကြည်သည်ဖြစ်စေ၊ သမ္မာတရားကို ၎င်းတို့ မည်သို့ လိုက်စားပုံပေါ်သည်ဖြစ်စေ၊ ၎င်းတို့၏ အသက်တာများက မည်သည့်အခါတွင်မျှ ကြီးထွားခြင်းမရှိသကဲ့သို့ အသက်ဝင်ရောက်မှုအတွက် လက်တွေ့လုပ်ဆောင်မှု လမ်းကြောင်း လုံးဝ မရှိခြင်း ဖြစ်သည်။ ဝိညာဉ်ရေးရာ နားလည်သဘောပေါက်မှု မရှိသောလူတို့သည် မည်သည့် ဖောက်ပြန်ပျက်စီးသော စိတ်သဘောထားကို ၎င်းတို့ ထုတ်ဖော်ပြသည်ဖြစ်စေ မိမိတို့ကိုယ်ကို သုံးသပ်ခြင်းမရှိသကဲ့သို့ မိမိတို့ကိုယ်ကို သိရှိရန် မကြိုးစားကြပေ။ အမှန်တွင်၊ ဖောက်ပြန်ပျက်စီးသော စိတ်သဘောထားက မည်သည့်အရာဖြစ်သည်ကိုပင် ၎င်းတို့ မသိကြပေ။ ၎င်းတို့ ထုတ်ဖော်ပြပြီး ပြသသည့် စိတ်သဘောထားက မည်မျှ မာနထောင်လွှားသည်ဖြစ်စေ သတိမထားမိကြပေ။ ၎င်းတို့သည် မည်မျှ လိမ်ညာပြီး လှည့်ဖြားမှုတွင် ပါဝင်ပတ်သက်သည်ဖြစ်စေ ထိုအရာကို အနည်းငယ်မျှ မခံစားကြပေ။ ဘုရားသခင်ကို ၎င်းတို့ မည်မျှ ပုန်ကန်ပြီး အတိုက်အခံလုပ်သည်ဖြစ်စေ၊ ဤသည်မှာ အမှားတစ်ခုဖြစ်သည်ကို မသိကြပေ။ ၎င်းတို့သည် ဘာသာတရားမရှိသူများကဲ့သို့သာ ဖြစ်ပြီး ကိုယ့်စိတ်သဘောအတိုင်း ပြုမူဆောင်ရွက်ကြပြီး မကောင်းမှုများကို မဆင်မခြင် ကျူးလွန်ကြသည်၊ ၎င်းတို့ မှန်သည်ဟု တွေးထင်ကြသည်။ ပြီးလျှင် မည်သူ့ထံကမျှ ဝေဖန်အပြစ်တင်မှု သို့မဟုတ် အားပေးတိုက်တွန်းခြင်းကို လက်မခံကြပေ။ ၎င်းတို့သည် တရားဒေသနာများကို မကြာခဏ နားထောင်ပြီး စုဝေးပွဲများ တက်ကြသော်လည်း၊ ကျိုးနွံနာခံခြင်းက မည်သည့်အရာဖြစ်သည်၊ ပုန်ကန်ခြင်းနှင့် ဆန့်ကျင်ခြင်းတို့က မည်သည့်အရာဖြစ်သည်ကိုဖြစ်စေ၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များအား ငြင်းပယ်ခြင်းက မည်သည့်အရာ ဖြစ်သည်ကိုဖြစ်စေ လုံးဝ မသိကြပေ။ လူသား ရည်ရွယ်ချက်များမှ အရင်းခံသည့် ကောင်းမြတ်မှု သို့မဟုတ် သမ္မာတရားနှင့်အညီ လက်တွေ့လုပ်ဆောင်ကာ ဘုရားသခင်၏ အချုပ်အခြာအာဏာနှင့် အစီအစဉ်တို့အား ကျိုးနွံနာခံခြင်းက မည်သည့်အရာဖြစ်သည်ကို ၎င်းတို့ မသိကြပေ။ သေးငယ်သိမ်မွေ့သော ဤကွဲပြားခြားနားမှုများကို ၎င်းတို့ ဘာမျှမသိကြပေ။ ၎င်းတို့သည် မိမိတို့တာဝန်ကို ထမ်းဆောင်ရာတွင် သစ္စာစောင့်သိကြခြင်း ရှိမရှိ သို့မဟုတ် ဝတ်ကျေတမ်းကျေဖြစ်ပြီးခြင်း ရှိမရှိ သို့မဟုတ် မည်သည့် ဖောက်ပြန်ပျက်စီးသော စိတ်သဘောထားကို ၎င်းတို့ ထုတ်ဖော်ပြပြီး ၎င်းတို့၏ ရည်ရွယ်ချက်များက မည်သည့်အရာ ဖြစ်သည် သို့မဟုတ် ၎င်းတို့ လျှောက်သည့်လမ်းကြောင်းက မှန်ကန်သည့် လမ်းကြောင်းတစ်ခု ဟုတ်မဟုတ်ဟူသည်ကို ၎င်းတို့ မသိကြပေ။ ၎င်းတို့၏ လက်တွေ့လုပ်ဆောင်မှု ရှုထောင့်အမြင်က မှန်ကန်သည်လော သို့မဟုတ် မည်သည့် အပြုအမူမျိုးကို ဘုရားသခင်က ချစ်မြတ်နိုးသည် သို့မဟုတ် စက်ဆုပ်သည်လောဟူသည်ကို ၎င်းတို့ မသိကြ။ ဤအရာတစ်ခုကိုမျှ ၎င်းတို့ မသိကြပေ။ ဝိညာဉ်ရေးရာ နားလည်သဘောပေါက်မှု လုံးဝမရှိသောလူတို့သည် အသက်တွင် ဝိညာဉ်ရေးရာ ကိစ္စရပ်များကို နားမလည်ကြပေ။ ၎င်းတို့သည် ဘုရားနှုတ်ကပတ်တော်များကို ဖတ်ရှုခြင်းနှင့် ပုံမှန် ဝိညာဉ်ရေးရာ အသက်တာတစ်ခု နေထိုင်ခြင်းကိုသာ စွဲမြဲလုပ်ဆောင်ကြသည်။ မိမိတို့တာဝန်ကို ထမ်းဆောင်နေချိန်တွင် အချောင်မခိုကြ သို့မဟုတ် ဒုက္ခပြဿနာမဖြစ်စေကြသကဲ့သို့ အနှောင့်အယှက်များ သို့မဟုတ် အဖျက်အမှောင့်များ ဖြစ်စေသည့်အရာများကိုလည်း တမင်တကာ လုပ်ဆောင်ခြင်း မရှိကြပေ။ ၎င်းတို့ကို ပြောထားသည့်အတိုင်း လုပ်ဆောင်ကြပြီး၊ ရိုးရှင်းသည့် စည်းမျဉ်းစည်းကမ်းအချို့ကို ပုံသေစောင့်ထိန်းကြသည်။ သို့ရာတွင် အသေးစိတ်အချက်များ၊ အသက်ဝင်ရောက်မှုတွင် ပါဝင်သည့် အခြေအနေများ၊ အမျိုးမျိုးသော ရှုထောင့်အမြင်များနှင့်လည်းကောင်း၊ သဘောထားများနှင့်လည်းကောင်း ပတ်သက်လာသည့်အခါ၊ လုံးဝ အရေးမလုပ်ကြချေ။ အယူအဆများကို ဖြေရှင်းခြင်းနှင့် ဆက်စပ်သည့် သမ္မာတရားများကို သင် မိတ်သဟာယပြုသည့်အခါ၊ ၎င်းတို့တွင် အယူအဆများ တစ်ခုမျှမရှိ၊ ၎င်းတို့၏ အယူအဆများအားလုံးကို ဖြေရှင်းပြီးသားဖြစ်ကာ သင် မိတ်သဟာယပြုနေသည့်အရာမှာ ၎င်းတို့နှင့် ဘာမျှပတ်သက်ခြင်းမရှိဟု ၎င်းတို့ တွေးထင်ကြလေသည်။ သင် ပြောသည့် အယူအဆများက မည်သည့်အရာ ရည်ညွှန်းသည်ကို သို့မဟုတ် သင် ပြောသည့်အရာတွင် မည်သည့် သမ္မာတရား လက်တွေ့ကျမှုရှိသည်ကို ၎င်းတို့ မသိကြပေ။ မိမိကိုယ်ကို သိရှိခြင်းအကြောင်း သင် ပြောဆိုသည့်အခါ၊ ၎င်းတို့က၊ “လူသည် ပုန်ကန်တတ်ပြီး မာနထောင်လွှားသည် မဟုတ်လော။ ကောင်းပြီ၊ သူသည် တကယ်ကို ပုန်ကန်တတ်ခြင်းမရှိလျှင်၊ ယင်းက လုံလောက်မည် မဟုတ်လော။ ကိစ္စတစ်ခု သူ့အပေါ် ကျရောက်သည့်အခါ၊ သူ မကြွားဝါလျှင်၊ အနည်းငယ် သာ၍ ရိုးရိုးကုပ်ကုပ်နေပြီး ဟိတ်ဟန်မများလျှင်၊ ယင်းမှာ လုံလောက်မည်မဟုတ်လော”ဟု ပြောကြသည်။ ကျိုးနွံနာခံခြင်းအကြောင်း သင် ပြောသည့်အခါ၊ ၎င်းတို့က၊ “ကျိုးနွံနာခံခြင်းနှင့်ပတ်သက်၍ မည်သည့်အရာက အလွန်အရေးကြီးပါသနည်း။ မကောင်းသည့် မည်သည့်အရာကိုမျှသာမလုပ်နှင့်။ ယင်းနှင့်ပတ်သက်၍ မည်သည့်အရာက အလွန်ခက်ခဲနေပါသနည်း”ဟု ပြောကြသည်။ ဇာတိပကတိကို ပုန်ကန်ခြင်း၊ မိမိ၏ ခန္ဓာကိုယ်ကို ထိန်းသိမ်းကြပ်မတ်ခြင်း၊ ဖောက်ပြန်ပျက်စီးခြင်းကို စွန့်ပယ်ခြင်းနှင့် သမ္မာတရားကို လက်တွေ့လုပ်ဆောင်ခြင်းအကြောင်း သင် ပြောဆိုသည့်အခါ၊ ၎င်းတို့က၊ “ဇာတိပကတိကို ပုန်ကန်ခြင်း သို့မဟုတ် သမ္မာတရားကို လက်တွေ့လုပ်ဆောင်ခြင်း မလိုအပ်ပါ။ ကျွန်ုပ်သည် လူကောင်းတစ်ဦးသာ ဖြစ်လိုက်မည်”ဟု ပြောကြသည်။ ယင်းမှာ ၎င်းတို့၏ တွေးခေါ်မှု ရိုးရှင်းပုံဖြစ်သည်။ ထိုသို့သော လူတစ်ဦးသည် နောက်ဆုံးတွင် သမ္မာတရားကို ရရှိနိုင်သလော။ (မရရှိနိုင်ပါ။) သမ္မာတရားအပေါ် ၎င်းတို့၏ သဘောထားမှာ အဘယ်နည်း။ (ဘုရားနှုတ်ကပတ်တော်များကို သမ္မာတရားအဖြစ် ၎င်းတို့ အသိအမှတ်မပြုကြပါ။ ထို့ကြောင့် ၎င်းတို့တွင် ဘုရားနှုတ်ကပတ်တော်များက ဖော်ထုတ်သည့် ဖောက်ပြန်ပျက်စီးသော စိတ်သဘောထားမရှိဟု တွေးလျက်၊ ထိုနှုတ်ကပတ်တော်များကို လက်မခံကြပေ။) မှန်သည်။ ၎င်းတို့က၊ “ကျွန်ုပ်တွင် ဘုရားသခင် ဖော်ထုတ်သည့် လူ၏ ဖောက်ပြန်ပျက်စီးသော စိတ်သဘောထား သိပ်မရှိသကဲ့သို့ ကျွန်ုပ်တွင် ဖောက်ပြန်ပျက်စီးသော စိတ်သဘောထား တစ်ခုတလေ ရှိလျှင်ပင် အလွန်သေးငယ်မည်ဖြစ်သည်။ ခဏတာဖြစ်သော အတွေးအချို့သာ ဖြစ်သည်။ အရေးမကြီးပါ။ ဤသည်မှာ ကျိုးနွံနာခံတတ်ရန် သတ်မှတ်ချက်တစ်ခုသာ ဖြစ်သည် မဟုတ်လော။ သင် ပြောသည့် မည်သည့်အရာကိုမဆို ကျွန်ုပ် နားထောင်မည်ဖြစ်ပြီး၊ လုပ်ဆောင်ရန် သင် ပြောသည့် မည်သည့်အရာကိုမဆို လုပ်ဆောင်မည်။ ယင်းသည် ကျိုးနွံနာခံခြင်း ဖြစ်သည်မဟုတ်လော”ဟု တွေးကြသည်။ ထိုအရာသည် ထိုမျှရိုးရှင်းသလော။ လူအချို့သည် အလွန် ရိုးအကြသည်မှာ ၎င်းတို့သည် အပျက်သဘောဆောင်နေသည့် တစ်စုံတစ်ဦးကို မြင်သည့်အခါ၊ “ဘုရားသခင်ကိုသာ ချစ်ပါ။ အဘယ်ကြောင့် ငိုနေသနည်း၊ အဘယ်ကြောင့် သင် အပျက်သဘောဆောင်နေသနည်း”ဟု ပြောကြသည်။ ဤလူများသည် ဝိညာဉ်ရေးရာ နားလည်သဘောပေါက်မှု မရှိကြပေ။ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းက မည်သည့်အရာကို ဆိုလိုသနည်း။ ဘုရားသခင်က မည်သည့်အရာကို ပြောသည်ဖြစ်စေ၊ မည်သည့် သမ္မာတရားကို သူ ပြောသည်ဖြစ်စေ၊ ဤလူများက ဤအရာများကို သီအိုရီများအဖြစ်သာ မြင်ကြသည်ဟု ဆိုလိုသည်။ ဤကိစ္စရပ်များ၏ အခြေအမြစ်ကို ၎င်းတို့ နားမလည်ကြသကဲ့သို့ ဤသမ္မာတရားများနှင့်သက်ဆိုင်သည့် ဘုရားသခင်၏ မိတ်သဟာယက မည်သည့်ပြဿနာများ ဖြေရှင်းဖို့ ရည်ရွယ်သည်ကို နားမလည်ကြပေ။ ဤသမ္မာတရားများက လူတို့၏ အသက်ဝင်ရောက်မှုနှင့်လည်းကောင်း၊ ၎င်းတို့ လျှောက်နေသည့် လမ်းနှင့်လည်းကောင်း မည်သို့ ဆက်စပ်သည် သို့မဟုတ် လူတို့ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများနှင့် မည်သို့ ဆက်စပ်သည် သို့မဟုတ် လူတို့က လူသားပုံသဏ္ဌာန် အသက်ရှင်ခြင်းနှင့် ၎င်းတို့၏ကယ်တင်ခြင်း ရရှိခြင်းတို့နှင့် မည်သို့ ဆက်စပ်သည်ကို နားမလည်ကြပေ။ ဤအရာများထဲမှ တစ်ခုမျှ ၎င်းတို့ နားမလည်ကြပေ။ ဤဘုရားသခင်၏ နှုတ်ကပတ်တော်များ၊ ဤသမ္မာတရားများက လူတို့၏ ဖောက်ပြန်ပျက်စီးခြင်း ထုတ်ဖော်မှုနှင့် ဖော်ပြခြင်းနှင့်လည်းကောင်း၊ ၎င်းတို့၏ လက်တွေ့လုပ်ဆောင်မှုနှင့် ဝင်ရောက်မှုတို့နှင့်လည်းကောင်း မည်သို့ ပတ်သက်သည်ကို ၎င်းတို့ မရှင်းကြသကဲ့သို့ နားမလည်ကြပေ။ ၎င်းတို့ ကြားသမျှမှာ “ကျိုးနွံနာခံခြင်း၊ သစ္စာစောင့်သိခြင်း”နှင့် “ဝတ်ကျေတမ်းကျေမဖြစ်နှင့် သို့မဟုတ် နှောင့်ယှက်ကာ၊ အဖျက်အမှောင့်မလုပ်နှင့်”ဟူ၍ ဖြစ်သည်။ အဆုံးတွင်၊ ၎င်းတို့က အရာရာကို “အခြားမည်သည့်အရာကိုမျှ ကျွန်ုပ် မမှတ်မိသော်လည်း၊ ဘုရားသခင် တောင်းဆိုသည့် မည်သည့်အရာကိုမဆို ကျွန်ုပ်လုပ်ဆောင်သင့်သည်ကို သိသည်။ အလုပ်လုပ်ပေးရန်ပင် ကျွန်ုပ် လိုလားနေပါသည်။ အခြားမည်သည့်အရာ ပြောရန် ရှိသေးသနည်း”ဟူသည့် စာတစ်ကြောင်းဖြင့် အကျဉ်းရုံးလိုက်ကြသည်။ အလုပ်လုပ်ပေးခြင်းအပြင်၊ လူတို့အထဲတွင် ရည်မှန်းချက်များ၊ လိုအင်ဆန္ဒများ၊ နှစ်သက်မှုများ၊ အယူအဆများ၊ စိတ်ကူးစိတ်သန်းများအပြင် လူတို့၏ မှားယွင်းသော အမြင်များနှင့် လောကီဆိုင်ရာဆက်ဆံရေးများအတွက် စာတန်၏ အတွေးအခေါ်ကဲ့သို့သော ဖြေရှင်းရန်လိုအပ်သည့် ဖောက်ပြန်ပျက်စီးသော အရာများစွာ ရှိသည်ကို ၎င်းတို့ မသိကြချေ။ လူတို့အနေဖြင့် ဤအရာများအားလုံးကို ဖြေရှင်းကာ သမ္မာတရားနှင့် အစားထိုးရန် ဘုရားနှုတ်ကပတ်တော်များက တောင်းဆိုသည်။ ဤသမ္မာတရားများကို ဖော်ပြရာတွင် ဘုရားသခင်၏ ရည်ရွယ်ချက်မှာ သင့်ကို သမ္မာတရား နားလည်စေပြီး၊ ထိုသမ္မာတရားကို သင်၏ စိတ်နှလုံးတွင် လက်ခံစေရန်၊ ထို့နောက်တွင် သင်၏ ပြဿနာများနှင့် အခက်အခဲများကို ဖြေရှင်းရန် လက်တွေ့ဘဝတွင် ဆက်လက် အသုံးပြုရန်နှင့် ထိုသို့ဖြင့် ဤသမ္မာတရားများကို သင်၏ လက်တွေ့ကျမှုဖြစ်စေကာ သင့်အထဲတွင် ထိုသမ္မာတရားများအတိုင်း အသက်ရှင်နေထိုင်ပြီး ထုတ်ဖော်ပြခြင်းခံရရန် ဖြစ်သည်။ ထို့နောက်တွင် သင် ထုတ်ဖော်ပြမည့်အရာမှာ မာနထောင်လွှားမှု၊ ရည်မှန်းချက်၊ လိုအင်ဆန္ဒများ၊ အယူအဆများ၊ စိတ်ကူးများ၊ သင်ယူလေ့လာမှုများ၊ အတွေးအခေါ်များ သို့မဟုတ် အခြား ထိုသို့သော ဖောက်ပြန်ပျက်စီးသည့် အရာများ ဖြစ်တော့မည်မဟုတ်ဘဲ သမ္မာတရား၏ လက်တွေ့ကျမှုဖြစ်လိမ့်မည်ဖြစ်သည်။ ဝိညာဉ်ရေးရာ နားလည်သဘောပေါက်မှု မရှိသောလူတို့သည် ဤအရာကို နားမလည်ကြပေ။ တရားဒေသနာများကို နှစ်ချီနားထောင်ပြီးသည့်နောက်၊ ၎င်းတို့က၊ “တရားဒေသနာတိုင်းက အနည်းနှင့်အများ တူညီကြသည်မှာ အဘယ်ကြောင့်နည်း။ မိမိကိုယ်ကို သိမြင်ခြင်းအကြောင်း နှစ်ချီ တရားဟောခြင်းသည် မိမိ၏ သေနိုင်လောက်သော အားနည်းချက်များနှင့် ဖောက်ပြန်ပျက်စီးခြင်းကို သိမြင်ခြင်းနှင့် သက်ဆိုင်သည်သာ မဟုတ်လော” ဟု ထင်မြင်ကြသည်။ အခြားသူတို့က ယနေ့၏ တရားဒေသနာများသည် ယခင်ထက် ပို၍ နက်နဲကာ ပို၍အသေးစိတ်ကျသည်ဟု ပြောကြသော်လည်း၊ ဝိညာဉ်ရေးရာ နားလည်သဘောပေါက်မှုမရှိသူများသည် ယင်းကို သတိမထားမိနိုင်ကြပေ။ ဤသည်မှာ ထိုသို့သောလူတစ်ဦး၏ လက္ခဏာ ဖြစ်သည်။ အချို့သော လူတို့သည်ကောင်းစွာမြင့်မားသည့် အစွမ်းအစတစ်ခု ရှိကြသော်လည်း သမ္မာတရားကို မလိုက်စားကြသောကြောင့်၊ ဝိညာဉ်ရေးရာ နားလည်သဘောပေါက်မှုကို မည်သည့်အခါတွင်မျှ စွမ်းဆောင်ရရှိကြလိမ့်မည် မဟုတ်။ အခြားလူတို့မှာ သမ္မာတရားကို သိနားလည်ရန် အစွမ်းအစ အလွန်ညံ့ဖျင်းသောကြောင့်၊ သမ္မာတရားတစ်ခုစီ၏ အသေးစိတ်အချက်များအကြောင်းကို ၎င်းတို့ ကြားလေ၊ သင့်တင့်လျောက်ပတ်သော လက်တွေ့လုပ်ဆောင်မှု လမ်းကြောင်းတစ်ခု တစ်ကြိမ်တစ်ခါမျှ မရှိဘဲ ပို၍ မရှင်းမလင်းဖြစ်လေ ဖြစ်လာကြသည်။ ဤညံ့ဖျင်းသော အစွမ်းအစရှိသည့်လူများသည် မိမိတို့၏ ယုံကြည်ခြင်းကို နှစ်ပေါင်းမည်မျှ ထိန်းသိမ်းကြသည်ဖြစ်စေ၊ စည်းမျဉ်းစည်းကမ်းများကိုသာ ၎င်းတို့ ပုံသေစောင့်ထိန်းနိုင်ကြသည် သို့မဟုတ် အနည်းငယ်သာ အားထုတ်နိုင်ကြပြီး၊ ၎င်းတို့ထဲမှ အသိစိတ်နှင့် ဆင်ခြင်တုံတရား အနည်းငယ် ရှိသောသူတို့သည် မိမိတို့တာဝန်များကို ထမ်းဆောင်နေချိန် သစ္စာစောင့်သိမှုအချို့ ရှိကောင်းရှိနိုင်သည်။ ၎င်းတို့သည် ဝတ်ကျေတမ်းကျေဖြစ်ခြင်းကို ရှောင်ရှားကြသည်၊ သိသာထင်ရှားသည့် အပြစ်များကို မကျူးလွန်မည့်အရေးအတွက် သေချာစေသည်၊ ကောင်းမှုအချို့ကိုလည်း ပြင်ဆင်မည်။ အချို့သော အရာများနှင့် ပတ်သက်၍၊ ၎င်းတို့သည် ရိုးရှင်းသည့် ကျိုးနွံနာခံမှုမျိုးကို တတ်စွမ်းနိုင်ကြပြီး လုပ်ဆောင်ရန် စေခိုင်းထားသည့်အရာကို လုပ်ဆောင် နိုင်ကြသည်။ စေခိုင်းခြင်းမခံရသည့် အရာကို လက်လွှတ်နိုင်ကြသည်။ သေးငယ်သည့် ဆုံးမပဲ့ပြင်မှုအချို့ကို လက်ခံကာ အနည်းဆုံးအနေဖြင့် မိမိတို့ အသိစိတ်၏ စံနှုန်းအတိုင်း အမှုအရာများကို လုပ်ဆောင်နိုင်ကြသည်။ ၎င်းတို့သည် ဘုရားသခင်ကို တိုက်ရိုက် ပုန်ကန်ပြစ်မှားခြင်းမရှိကြသကဲ့သို့ ဘုရားသခင်ကို သိသာစွာ အတိုက်အခံလုပ်သည့်အရာများကို မလုပ်ဆောင်ကြသော်လည်း သာ၍ နက်ရှိုင်းသည့် ကျိုးနွံနာခံမှုကို ၎င်းတို့ စွမ်းဆောင်ရရှိနိုင်ခြင်း မရှိကြချေ။ ၎င်းတို့သည် ယောဘ၏ စမ်းသပ်မှုများနှင့် သက်သေခံချက်များကဲ့သို့သော အရာများကို လုပ်ဆောင်နိုင်ဖို့ဆိုလျှင် ပို၍ပင် မဖြစ်နိုင်ပေ။ ၎င်းတို့သည် ယောဘ၏ စကားများနှင့် သက်သေခံချက်များကို နားမလည်ကြပေ။ ၎င်းတို့က၊ “ဘုရားသခင် ပေးတော်မူ၏၊ ဘုရားသခင် ရုပ်သိမ်းတော်မူ၏” ဟူသည့် စကားများက မည်သည့်အရာအား အမှန်တကယ် ဆိုလိုသည်ကို ၎င်းတို့ မသိကြသကဲ့သို့၊ ယောဘထံ ဖြစ်ပျက်သည့်အရာမှာ ဘုရားသခင်၏ ရုပ်သိမ်းခြင်း ရလဒ်တစ်ခု ဖြစ်သည်ဆိုသည်ကို အသေအချာပင် ထိုးထွင်းသိမြင်နိုင်ခြင်း မရှိကြချေ။ ထိုသို့သော စမ်းသပ်မှုတစ်ခုကို ၎င်းတို့ ရင်ဆိုင်လာရလျှင်၊ ဤလူတို့သည် သမ္မာတရားကို လုံးဝ နားမလည်ကြသည့်အတွက် ဘုရားသခင်ကို မုချ ခံပြောကြလိမ့်မည်ဖြစ်ပြီး များစွာ ညည်းညူကြလိမ့်မည်ဖြစ်သည်။ သမ္မာတရားကို အမှန်တကယ် နားလည်သော လူတစ်ဦးသည် ဘုရားသခင် ဖော်ထုတ်သည့် လူတို့၏ ဖောက်ပြန်ပျက်စီးသော အခြေအနေများကို ရှင်းလင်းစွာ မြင်နိုင်သည်။ ဘုရားသခင် လုပ်ဆောင်ခဲ့သည့်အရာကို ၎င်းတို့ အနည်းနှင့်အများ မြင်နိုင်ကြသည်။ ၎င်းတို့ ရင်ဆိုင်ရသည့် မည်သည့်အရာကိုမဆို မှန်ကန်စွာ နားလည်နိုင်ကြပြီး၊ ၎င်းတို့ နားမလည်သည့်အရာကို လက်လွတ်စပယ် မပြောကြ၊ ဆုံးဖြတ်သတ်မှတ်ခြင်း မရှိကြ သို့မဟုတ် အဓိပ္ပာယ်မဖွင့်ကြပေ။ သမ္မာတရားကို အမှန်တကယ် နားလည်သောလူတို့သည် သမ္မာတရားနှင့် မုသားကြား ခြားနားချက်ကို ခွဲခြားသိမြင်နိုင်ကြပြီး လူတစ်ဦး၏ အခြေအနေက ပုံမှန် ဟုတ်မဟုတ်ဟူသည်ကိုလည်း ၎င်းတို့ ပိုင်းခြားသိမြင်နိုင်ကြသည်။ ထို့နောက်၊ လက်တွေ့အရှိတရားအတွင်းနှင့် လက်တွေ့ဘဝ၏ ဆက်စပ်အကြောင်းအရာအတွင်းတွင် မိမိတို့ကိုယ်ပိုင် ဖောက်ပြန်ပျက်စီးမှု ထုတ်ဖော်ပြခြင်းကို သိမြင်နိုင်ကြပြီး မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားကို ဖြေရှင်းရန် သမ္မာတရားကို လက်ခံနိုင်ကြသည်။ ၎င်းတို့သည် ဘုရားသခင် ပြင်ဆင်သည့် ပတ်ဝန်းကျင်တွင် ဘုရားသခင်၏ ရည်ရွယ်ချက်များကို နားလည်နိုင်ကြပြီး၊ ဘုရားနှုတ်ကပတ်တော်များနှင့်အညီ အမှန်တကယ်ဖြစ်သော ပြဿနာများကို ဖြေရှင်းရန် သမ္မာတရားကို အသုံးပြုနိုင်ကြသည်။ ဤသည်မှာ ဝိညာဉ်ရေးရာ နားလည်သဘောပေါက်မှုရှိသော လူတစ်ဦး စွမ်းဆောင်ရရှိနိုင်သည့်အရာ ဖြစ်သည်။

လူတစ်ဦး၏ အသက်ဝင်ရောက်မှု အတိုင်းအတာမှာ မည်သည့်အရာနှင့် ဆက်စပ်သနည်း။ ထိုအရာသည် လူတစ်ဦးက သမ္မာတရားကို နားလည်သည့် အတိုင်းအတာနှင့် ဆက်စပ်သည်။ လူတစ်ဦးက သမ္မာတရားကို နားလည်သည့် အတိုင်းအတာမှာ မည်သည့်အရာကို ရည်ညွှန်းသနည်း။ သမ္မာတရားကို သိနားလည်ခြင်းဆိုသည်မှာ အဘယ်နည်း။ သမ္မာတရားကို သိနားလည်ခြင်းဆိုသည်မှာ ဘုရားနှုတ်ကပတ်တော်များက မည်သည့် လက်တွေ့အရှိတရား သွင်ပြင်လက္ခဏာကို ရည်ညွှန်းနေသည်၊ လူတို့တွင်ရှိသည့် မည်သည့်ပြဿနာများကို ဘုရားနှုတ်ကပတ်တော်များက ဖြေရှင်းရန် ရည်မှန်းနေသည်၊ လူတို့၏ ဖောက်ပြန်ပျက်စီးသော စိတ်သဘောထားများနှင့်ဆိုင်သည့် မည်သည့် သွင်ပြင်လက္ခဏာကို ဘုရားနှုတ်ကပတ်တော်များက ကိုင်တွယ်ဖြေရှင်းနေသည်၊ သမ္မာတရား၏ ဤသွင်ပြင်လက္ခဏာနှင့်ဆိုင်သော စည်းမျဉ်းများက မည်သည့်အရာဖြစ်သည်၊ ဤသမ္မာတရားနှင့် အခြားသော သမ္မာတရားတို့ကြား ဆက်နွှယ်မှုက မည်သည့်အရာဖြစ်ပြီး ဤသမ္မာတရား၏ သွင်ပြင်လက္ခဏာအတွက် ဘုရားသခင် သတ်မှတ်သည့် စံနှုန်းများက မည်သည့်အရာဖြစ်သည်ဆိုသည်တို့ကို သိရှိခြင်း ဖြစ်သည်။ ဤအရာအားလုံးကို နားလည်ခြင်းမှာ သမ္မာတရားကို နားလည်ခြင်းဖြစ်သည်။ ဥပမာအနေဖြင့်၊ ကျိုးနွံနာခံခြင်းနှင့်ဆိုင်သည့် သမ္မာတရားကို နားလည်ရန်၊ ပထမဆုံး သင့်အနေဖြင့် ကျိုးနွံနာခံခြင်းက မည်သည့်အရာဖြစ်သည်၊ အမှန်တကယ် မည်သို့ ကျိုးနွံနာခံတတ်ရမည်ဟူသည်နှင့် ကျိုးနွံနာခံခြင်းနှင့်ဆိုင်သည့် မည်သည့်စံနှုန်းကို လူတို့အပေါ် ဘုရားသခင် တောင်းဆိုသည်ဟူသည်တို့ကို နားလည်ရမည်။ ဤသည်မှာ ကျိုးနွံနာခံခြင်းနှင့်ဆိုင်သည့် လက်တွေ့ကျမှု၊ ကျိုးနွံနာခံခြင်းနှင့်ဆိုင်သည့် သမ္မာတရား ဖြစ်သည်။ ထိုအရာမှာ ကျိုးနွံနာခံခြင်းနှင့်ဆိုင်သည့် အယူအဆ၊ အဓိပ္ပာယ်ဖွင့်ဆိုချက်နှင့် သဘောတရားကို သိနားလည်ခြင်းအကြောင်းသာ မဟုတ်ဘဲ၊ ကျိုးနွံနာခံခြင်းကို လက်တွေ့လုပ်ဆောင်ခြင်း၏ စည်းမျဉ်းများကို သိနားလည်ခြင်းအကြောင်း၊ ဤစည်းမျဉ်းများအား မည်သို့ ကျင့်သုံးရမည်ကို သိရှိခြင်း၊ သမ္မာတရား စည်းမျဉ်းများနှင့် မည်သည့်အရာ ကိုက်ညီပြီး မည်သည့်အရာက ယင်းတို့ကို ကျင့်သုံးနေချိန် ချိုးဖောက်သည်ဟူသည်ကို သိရှိခြင်းနှင့် မှန်ကန်သည့် လက်တွေ့လုပ်ဆောင်မှုနှင့် အမှုအရာများကို လုပ်ဆောင်ရာ၌ မှားယွင်းသည့် နည်းလမ်းများကြား သိမြင်နိုင်ခြင်းအကြောင်းလည်း ဖြစ်သည်။ ဤသည်မှာ သမ္မာတရားကို သင်အမှန်တကယ် နားလည်သည်ကို သက်သေပြနိုင်သည့်အရာ ဖြစ်သည်။ သင်သည် မိမိကိုယ်ကို၌ သမ္မာတရား၏ ဤသွင်ပြင်လက္ခဏာကို ကျင့်သုံးနိုင်လျှင်၊ ဤသမ္မာတရားများကို သင် အသက်ရှင်နေထိုင်ကာ ဖြည့်ဆည်းနိုင်လိမ့်မည်ဖြစ်ပြီး၊ ထို့နောက်တွင် အခြားသူတို့ကို ဤသမ္မာတရားများဖြင့် သင် အကဲဖြတ်နိုင်လိမ့်မည်။ ဤရလဒ်များကို သင် စွမ်းဆောင်ရရှိလျှင်၊ သမ္မာတရား၏ ဤသွင်ပြင်လက္ခဏာထဲသို့ ဝင်ရောက်ခြင်းနှင့်ဆိုင်သည့် လက်တွေ့ကျမှုကို သင် ရရှိပြီးဖြစ်လိမ့်မည်ဖြစ်ကာ၊ ထို့နောက်တွင် သင်သည် ဝိညာဉ်ရေးရာ နားလည်သဘောပေါက်မှုရှိသည့် လူတစ်ဦး ဖြစ်လိမ့်မည်။ လူတစ်ဦးသည် ဝိညာဉ်ရေးရာ နားလည်သဘောပေါက်မှု ရှိမရှိဟူသည်ကို သမ္မာတရားကို ၎င်းတို့ မည်မျှ မြန်မြန် ခံယူနိုင်သည်ဟူသည့်အရာဖြင့် သတ်မှတ်ခြင်းမဟုတ်ဘဲ၊ ထိုထက် ဘုရားနှုတ်ကပတ်တော်များကို ၎င်းတို့ နားလည်ခြင်း ရှိမရှိဟူသည့် အရာအားဖြင့် သတ်မှတ်ခြင်း ဖြစ်သည်။ သင့်အနေဖြင့် ဘုရားနှုတ်ကပတ်တော်များကို ကြားသည့်ခဏတွင် နားလည်သည့်ပုံရသော်လည်း၊ ထို့နောက်တွင် ပြဿနာတစ်ခုနှင့်ရင်ဆိုင်ရသည့်အခါ ထိုနှုတ်ကပတ်တော်များကို သင် နားမလည်လျှင်၊ သင်သည် ဝိညာဉ်ရေးရာ နားလည်သဘောပေါက်မှု မရှိပေ။ သို့သော်၊ ယင်းတို့ကို ထိုအချိန်တွင် လုံးဝ နားမလည်သော်လည်း သင် နားလည်သည်ဟု ခံစားရပြီးနောက် ကာလအနည်းငယ်ကြာ တွေ့ကြုံပြီးနောက်တွင်၊ ပြဿနာတစ်ခုနှင့် သင် ရင်ဆိုင်ရသည့်အခါ၊ ထိုပြဿနာကို သင် ထိုးထွင်းသိမြင်ကာ သမ္မာတရား၏ ဤသွင်ပြင်လက္ခဏာကို နားလည်နိုင်လျှင်၊ သင်သည် ဝိညာဉ်ရေးရာ နားလည်သဘောပေါက်မှု ရှိပေသည်။ ဤသိနားလည်မှုသည် လူတစ်ဦးက တိုက်ရိုက် သို့မဟုတ် အယူဝါဒဆိုင်ရာ ဝေါဟာရများဖြင့် မည်မျှ နားလည်သည်ဟူသည်နှင့် ဆက်စပ်ခြင်း မရှိပေ။ ထိုအရာသည် လူတစ်ဦး၏ အစွမ်းအစအပြင်၊ သူ၏ လိုက်စားမှုနှင့် သူလျှောက်သည့် လမ်းကြောင်းနှင့် ပတ်သက်ပေသည်။ အန္တိခရစ်တစ်ဦးသည် အချို့သော ဉာဏ်များနှင့် ဆုကျေးဇူးများ ရှိပုံရပြီး၊ ကောင်းစွာ စကားပြောနိုင်ပုံရသော်လည်း၊ ဘဝတွင် ဝိညာဉ်ရေးရာ ကိစ္စရပ်များအကြောင်း တစ်ခုမျှ မသိကြပေ။ ၎င်းတို့သည် နားထောင်ပြီးသည်နှင့် တရားဒေသနာတစ်ခုမှ မူရင်း စကားအချို့ကို အတုခိုးကာ အဓိကအချက်များကို သဘောပေါက်နိုင်ကြပြီး၊ ၎င်းတို့ နားလည်ပြီးဖြစ်သည်ဟု လူတို့ ထင်ကောင်းထင်ကြမည်။ သို့သော်၊ ၎င်းတို့ ပြောသည့်အရာများသည် ၎င်းတို့ ရင်ဆိုင်ရသည့် အခြေအနေများနှင့် သဟဇာတမဖြစ်ပေ။ ၎င်းတို့သည် ထိုအရာများကို မပေါင်းစပ်နိုင် သို့မဟုတ် ၎င်းတို့ ပြောသည့် အကြောင်းအရာများကို မကျင့်သုံးနိုင်ကြပေ။ အမှန်တွင် ၎င်းတို့ မိတ်သဟာယပြုသည့် စကားများကို နားထောင်သည့်အခါ၊ ဆီလျော်သည့် သမ္မာတရား သွင်ပြင်လက္ခဏာကို ၎င်းတို့ နားလည်ကာ စည်းမျဉ်းများကို သဘောပေါက်နိုင်သည့်အလား ထင်ရသည်။ ထို့ကြောင့် ၎င်းတို့သည် အမှုအရာများအား မည်သို့ ကိုင်တွယ်ဖြေရှင်းရမည်ကို သိသင့်ကြပေသည်။ သို့သော် ပြဿနာတစ်ခုနှင့် ရင်ဆိုင်ရသည့်အခါ၊ ၎င်းတို့သည် သမ္မာတရားကို လက်တွေ့လုပ်ဆောင်ခြင်း မရှိကြဘဲ ထိုထက် အခြားသော အယူအဆဆိုင်ရာ ပြောဆိုချက်ကို ဆင်ခြေပေးကြသည်။ ဤသည်မှာ ရှေ့နောက်မညီခြင်းဖြစ်ပြီး၊ သမ္မာတရားကို ၎င်းတို့ နားမလည်ကြောင်းနှင့် ၎င်းတို့ ဟောပြောသည့်အရာများသည် အယူဝါဒနှင့် သီအိုရီသာဖြစ်ကြောင်းကို သက်သေပြသည်။ ၎င်းတို့သည် အယူဝါဒနှင့်ပတ်သက်၍ အတော်လေး ရှင်းလင်းပြတ်သားသည့်အလား ဟောပြောကြသည်ကို သင် ကြားရသော်လည်း အမှန်တွင် ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိကြပေ။ သမ္မာတရားကို ၎င်းတို့ နားမလည်ကြ သို့မဟုတ် သမ္မာတရားကို မလိုက်စားကြချေ။ ဥပမာအနေဖြင့်၊ ၎င်းတို့သည် ခက်ခဲသည့် အခြေအနေတွင် ရှိပြီး၊ အပျက်သဘောဆောင်လာကာ ၎င်းတို့နှင့်အတူ သမ္မာတရားကို သင် မိတ်သဟာယပြုသည့်အခါ၊ ၎င်းတို့က၊ “ကျွန်ုပ်နှင့် မိတ်သဟာယမပြုနှင့်။ အရာရာကို ကျွန်ုပ် နားလည်သည်” ဟု ပြောကြသည်။ အမှန်တွင် ၎င်းတို့ မသိကြပေ။ ၎င်းတို့ အမှန်တကယ် သိခဲ့ကြလျှင်၊ အလွန် အပျက်သဘောဆောင်ကာ ကျိုးကြောင်းမသင့်ဖြစ်ကြမည် မဟုတ်ပေ။ ၎င်းတို့က မိမိတို့၏ ကျိုးကြောင့်မသင့်သကဲ့သို့ မှားသော ဆင်ခြင်တွေးခေါ်မှုစနစ်အား ဟောပြောသည်ကို သင် ကြားသည့်အခါ၊ သမ္မာတရားနှင့် ပတ်သက်၍ မည်သည့်အရာကိုမျှ ၎င်းတို့ နားမလည်ကြောင်းနှင့် ၎င်းတို့တွင် ဝိညာဉ်ရေးရာ နားလည်သဘောပေါက်မှု မရှိကြကြောင်းကို သင်သိလေသည်။ ၎င်းတို့သည် မိမိတို့ အယူအဆများနှင့် မကိုက်သည့် တစ်စုံတစ်ရာကို ရင်ဆိုင်ရသည်နှင့်တစ်ပြိုင်နက်၊ ဘုရားသခင်ကို ညည်းညူသည်၊ ဘုရားသခင်ကို အထင်လွဲပြီး၊ မိမိတို့၏ အယူအဆများကိုပင် ဖြန့်ကြလေသည်။ ၎င်းတို့ ဟောသည့်အရာနှင့် ၎င်းတို့ ဖြန့်သည့် ထိုအရာများကို နားထောင်ခြင်းအားဖြင့်လည်းကောင်း၊ ၎င်းတို့ စိတ်နှလုံးတွင် ရှိသည့်အရာကို ကြည့်ခြင်းအားဖြင့်လည်းကောင်း၊ သမ္မာတရားကို ၎င်းတို့ လုံးဝ နားမလည်ကြသည်ကို သင် သိလေသည်။ ယခုတွင်၊ လူတို့၌ ဝိညာဉ်ရေးရာ နားလည်သဘောပေါက်မှု ရှိမရှိဟူသည်ကို ပိုင်းခြားသိမြင်ခြင်းအားဖြင့်၊ လူအများစုက သမ္မာတရားကို လုံးဝ နားမလည်ကြကြောင်း ပေါ်လွင်ပြီးဖြစ်သည်။ ၎င်းတို့သည် အချိန်အများစုတွင် စကားလုံးများနှင့် အယူဝါဒများကို အလွန်ကောင်းစွာ ဟောပြောနိုင်ကြသည်။ အထူးသဖြင့်၊ ဘုရားသခင်ကို နှစ်ပေါင်းများစွာ ယုံကြည်ပြီး၊ စကားလုံးများနှင့် အယူဝါဒများ ဟောရသည်ကို နှစ်သက်သောလူများသည် ၎င်းတို့တွင် ပို၍များသော အရင်းအနှီးရှိသည်ဟု ခံစားကြသည်။ သို့ရာတွင်၊ ၎င်းတို့၌ ဝိညာဉ်ရေးရာ နားလည်သဘောပေါက်မှု လုံးဝ မရှိကြောင်းနှင့် ၎င်းတို့က အချည်းနှီးသော လူများသာဖြစ်ကြောင်း ပေါ်လွင်ပေသည်။ ၎င်းတို့သည် ဘုရားအိမ်တော်အတွက် အနည်းငယ်မျှ အသုံးမဝင်ပေ။ ဤလူစားမျိုးက ကယ်တင်ခြင်းကို အဘယ်သို့ ရရှိနိုင်မည်နည်း။

ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းက မည်သည့်အရာကို အတိအကျ ဆိုလိုသနည်း။ တိုတိုပြောရလျှင်၊ အသက်တွင် ဝိညာဉ်ရေးရာ ကိစ္စရပ်များကို နားမလည်နိုင်ခြင်း၊ ဝိညာဉ်ရေးရာ နယ်ပယ်နှင့်ဆိုင်သည့် အမှုအရာများကို နားမလည်နိုင်ခြင်းနှင့် ထို့ကြောင့် သမ္မာတရားကို ပင်ကိုအားဖြင့် နားမလည်နိုင်ခြင်းကို ဆိုလိုပေသည်။ ဝိညာဉ်ရေးရာ နားလည်သဘောပေါက်မှု ကင်းမဲ့သူများက စကားပြောကာ မိမိတို့၏ အမြင်များအား ဖော်ပြနေသည်ကို သင် လေ့လာစောင့်ကြည့်လျှင်၊ သမ္မာတရားကို ၎င်းတို့ နားမလည်ကြောင်း သင် သိရှိလိမ့်မည်။ လူအချို့သည် စကားအပြောအဆိုကောင်းကြပြီး ဘုရားသခင်ကို ကြီးမားသည့် အားမာန်နှင့် ယုံကြည်ခြင်းဖြင့် ယုံကြည်ကြသည့်အလား ထင်ရသည်။ ဤသို့ဆိုလျှင် ၎င်းတို့သည် အဘယ်ကြောင့် ဝိညာဉ်ရေးရာ နားလည်သဘောပေါက်မှု ကင်းမဲ့ကြသနည်း။ ၎င်းတို့က မိမိတို့တာဝန်ကို အားအင်များစွာဖြင့် အမြဲ လုပ်ဆောင်ကြသည်ကို သင် မြင်နိုင်သည်။ ၎င်းတို့က အမြဲ စိတ်ထက်သန်ကြသည်၊ အပျက်သဘောဆောင်ခြင်း ဖြစ်ခဲပြီး၊ ဆင်းရဲဒုက္ခခံနိုင်ကာ အဖိုးအခပေးဆပ်နိုင်ကြသည်။ သို့ရာတွင်၊ သမ္မာတရားကို နားမလည်ကြသကဲ့သို့ အမှုအရာများကို လုပ်ဆောင်သည့်အခါ စည်းမျဉ်းများ မရှိကြပေ။ ဤသည်တို့မှာ ဝိညာဉ်ရေးရာ နားလည်သဘောပေါက်မှုမရှိသည့် လူများ ဖြစ်သည်။ ဝိညာဉ်ရေးရာ နားလည်သဘောပေါက်မှုရှိသော လူများသည် စည်းမျဉ်းများအတိုင်း အမှုအရာများကို လုပ်ဆောင်ကြသည်။ ၎င်းတို့၏ အသိစိတ်ကို အကြောင်းပြု၍ဖြစ်စေ၊ ၎င်းတို့ နားလည်သည့် သမ္မာတရားကို အကြောင်းပြု၍ဖြစ်စေ၊ ပြဿနာတစ်ခုကို ရင်ဆိုင်ရသည့်အခါ၊ စည်းမျဉ်းများအတိုင်း စီမံသင့်ပုံကို ၎င်းတို့ သိကြသည်။ ကြောင်းကျိုးမမြင်ဘဲ အမှုအရာများကို မလုပ်ဆောင်ကြ သို့မဟုတ် စည်းမျဉ်းစည်းကမ်းများကို ပုံသေစောင့်ထိန်းခြင်းလည်း မရှိကြချေ။ ဤသည်တို့မှာ ဝိညာဉ်ရေးရာ နားလည်သဘောပေါက်မှုရှိသော လူတို့၏ သိသာထင်ရှားသော စရိုက်လက္ခဏာများဖြစ်သည်။ သို့ရာတွင် ဝိညာဉ်ရေးရာ နားလည်သဘောပေါက်မှု ကင်းမဲ့သောသူတို့သည် ၎င်းတို့ လုပ်ဆောင်သည့်အရာများတွင် သမ္မာတရား စည်းမျဉ်းများ မရှိကြချေ။ အချိန်အများစုတွင် ၎င်းတို့သည် စည်းမျဉ်းစည်းကမ်းများကိုသာ ကြောင်းကျိုးမမြင်ဘဲ ကျင့်သုံးလိုက်ကြသည်။ တစ်ခါတစ်ရံ မိမိတို့၏ အတွေ့အကြုံကို မှီခိုကြသည်၊ တစ်ခါတစ်ရံ မိမိတို့၏ ဆုကျေးဇူးအပေါ် မှီခိုကြပြီး တစ်ခါတစ်ရံတွင် မိမိတို့၏ အသိစိတ်၊ စိတ်ထက်သန်မှု သို့မဟုတ် ပင်ကို ကောင်းမြတ်မှုအပေါ် မှီခိုကြသည်။ တစ်စုံတစ်ဦးတွင် မည်သည့်အရာမဆိုနှင့်ပတ်သက်၍ ဝိညာဉ်ရေးရာ သိနားလည်မှုရှိသည်ဖြစ်စေ၊ ဤသည်မှာထိုသူက တော်ပြီး အမြော်အမြင်ရှိသောအရာ ဖြစ်သည်။ သူသည် သမ္မာတရားကို ရှာဖွေရန် သိပြီး၊ မည်သူက စည်းမျဉ်းများနှင့်အညီ စကားပြောသည်ကို သိသည်။ ယင်းမှာ ဝိညာဉ်ရေးရာ နားလည်သဘောပေါက်မှုရှိသူတစ်ဦး ဖြစ်သည်။ သမ္မာတရားအပေါ် သိနားလည်မှုတစ်ခု ရရှိပြီးနောက် ထိုသမ္မာတရားကို သူ လက်တွေ့လုပ်ဆောင်နိုင်လျှင်၊ ထိုသူသည် ဘုရားသခင်ထံမှ ကယ်တင်ခြင်းကို ရရှိဖို့ မျှော်လင့်ချက် ရှိပေသည်။ ဘုရားသခင်ကို နှစ်ပေါင်းများစွာ ယုံကြည်ပြီးဖြစ်သည့် လူအချို့သည် အလုပ်လုပ်ပေးနေကြဆဲဖြစ်သည်ဟု အဘယ်ကြောင့် ပြောသနည်း။ ဤသည်မှာ အဘယ့်ကြောင့်ဆိုသော် သမ္မာတရားကို ၎င်းတို့ နားမလည်သောကြောင့်ဖြစ်သည်။ သမ္မာတရားကို နားမလည်ခြင်းအတွက် အဓိက အကြောင်းအရင်းနှစ်ခုရှိ၏။ ပထမမှာ လူတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ကြခြင်းဖြစ်သည်။ ယင်းကြောင့် သမ္မာတရားကို နားလည်ရန် ၎င်းတို့အတွက် မဖြစ်နိုင်ပေ။ ဒုတိယမှာ ၎င်းတို့သည် သမ္မာတရားကို မနှစ်မြို့ကြသကဲ့သို့ သမ္မာတရားကို မချစ်ကြခြင်းဖြစ်သည်။ ထို့ကြောင့် သမ္မာတရားကို နားမလည်နိုင်ကြပေ။ ဘုရားသခင်ကို ယုံကြည်ပြီး စိတ်ထက်သန်မှု၊ ကောင်းမွန်သည့် ရည်ရွယ်ချက်များ သို့မဟုတ် အတွေ့အကြုံဖြင့် အမှုအရာများကို လုပ်ဆောင်ကြသည့် လူများစွာရှိသည်။ ၎င်းတို့သည် ဤအရာများကို သမ္မာတရားအဖြစ် စွဲကိုင်ကြသည်။ ကောင်းမွန်သည့်အရာများစွာကို လုပ်ဆောင်ကြပြီး၊ ၎င်းတို့၏ ဘဝတစ်ခုလုံးကြာအောင် ဤအရာကို ဆက်လက်လုပ်ဆောင်နိုင်ကြသည်။ သို့သော် ၎င်းတို့သည် အမှုအရာများကို ဤသို့လုပ်ဆောင်ခြင်းက သမ္မာတရားကို သိနားလည်မှုရရှိနိုင်ကြသလော။ လုံးဝ မရရှိနိုင်ပေ။ ကောင်းမွန်သည့်အရာများကို တစ်သက်တာ လုပ်ဆောင်လျှင်ပင်၊ သမ္မာတရားကို ၎င်းတို့ နားလည်နိုင်ကြလိမ့်မည် မဟုတ်။ ထို့ကြောင့်၊ သမ္မာတရားကို နားမလည်နိုင်သော်လည်း ကောင်းမွန်သည့်အရာများစွာ လုပ်ဆောင်နိုင်သည့် လူတစ်ဦးသည် ဧကန်မုချ လူကောင်းတစ်ဦးဖြစ်သည်မဟုတ်လော။ ဤသည်မှာ မသေချာပေ။ အဘယ့်ကြောင့်ဆိုသော် သမ္မာတရားကို နားမလည်ခြင်း၏ အသိသာအထင်ရှားဆုံးသော အကျိုးဆက်မှာ လူတို့က မကောင်းမှုကို လုပ်ဆောင်ကာ ဘုရားသခင်ကို အတိုက်အခံလုပ်နိုင်ပြီး ဘုရားသခင်ကို ဝေဖန်ကာ ရှုတ်ချခြင်းအပြင် ဘုရားသခင်၏ အမှုတော်ကို အတိုက်အခံလုပ်ရာတွင် စာတန်နှင့် ဆိုးယုတ်သော ဝိညာဉ်များနောက် လိုက်နိုင်ခြင်းဖြစ်သောကြောင့် ဖြစ်သည်။ ဤသည်မှာ အဘယ့်ကြောင့်ဆိုသော် သမ္မာတရားကို နားမလည်သောလူတို့သည် စာတန်၏ အထင်အမြင်မှားစေခြင်းနှင့် အသုံးချခြင်းခံဖို့ အလွယ်ဆုံးဖြစ်သောကြောင့်ဖြစ်သည်။ သမ္မာတရားကို နားမလည်သောသူ အချို့သည် ကောင်းမွန်သည့်အရာများစွာ လုပ်ကောင်းလုပ်နိုင်သော်လည်း မကောင်းမှုနှင့် ဘုရားသခင်ကို အတိုက်အခံလုပ်ခြင်းကိုလည်း လုပ်နိုင်စွမ်းရှိကြသည်။ ထို့ကြောင့်၊ သင်၏ တစ်ဘဝလုံး ကောင်းသည့်အရာများ လုပ်ဆောင်ခြင်းက သေချာပေါက် သင့်ကို အမှန်တကယ် လူကောင်းတစ်ဦး မဖြစ်စေပေ သို့မဟုတ် သင်သည် သမ္မာတရားကို လက်တွေ့လုပ်ဆောင်နေသည်ဟု မဆိုလိုပေ။ ထိုကောင်းမွန်သည့်အရာများ၏ သဘောသဘာဝကို သင် ကြည့်ပြီး ယင်းတို့က သမ္မာတရားနှင့် ကိုက်ညီကာ သမ္မာတရား လက်တွေ့ကျမှုနှင့် သက်ဆိုင်ခြင်း ရှိမရှိဟူသည်ကို ဆုံးဖြတ်ရမည်ဖြစ်သည်။ သင်သည် ဤခြေခြေမြစ်မြစ်ဖြစ်သော ကိစ္စများကို ရှင်းလင်းစွာ မမြင်နိုင်ဘဲ စိတ်ထက်သန်မှု၊ ကောင်းမွန်သည့် ရည်ရွယ်ချက်များနှင့် အတွေ့အကြုံကို အခြေခံ၍ အမှုအရာများကို လုပ်ဆောင်ဆဲဖြစ်လျှင်၊ ဤသည်မှာ ဘုရားသခင်၏ လမ်းခရီးကို လိုက်လျှောက်နေခြင်းဖြစ်သလော။ လုံးဝ မဟုတ်ပေ။ ဤသည်မှာ စံနှုန်းအဖြစ် မိမိ၏ အသိစိတ်အပြင် အမှုအရာများကို လုပ်ဆောင်ရန် မိမိ၏ ကောင်းမွန်သော ရည်ရွယ်ချက်များအပေါ် လုံးဝ မှီခိုနေခြင်း ဖြစ်သည်။ အမှုအရာများကို မိမိတို့၏ အယူအဆများနှင့် စိတ်ကူးများအတိုင်း လုပ်ဆောင်ခြင်း ဖြစ်သည်။ ထိုသို့သော လူများသည် ဝိညာဉ်ရေးရာ နားလည်သဘောပေါက်မှု ကင်းမဲ့ကြသည်။ ၎င်းတို့သည် သမ္မာတရားကို နားမလည်သောလူများ ဖြစ်သည်။ ဤကိစ္စများကို ရှင်းလင်းစွာ မမြင်နိုင်သောလူတို့သည်လည်း ဝိညာဉ်ရေးရာ နားလည်သဘောပေါက်မှုမရှိသော လူများဖြစ်သည်။

အနီးဝန်းကျင်ကို ကြည့်လော့၊ အသင်းတော်ထဲတွင် ဝိညာဉ်ရေးရာ နားလည်သဘောပေါက်မှုရှိပြီး သမ္မာတရားကို နားလည်နိုင်သော လူများစွာ ရှိသလောဟူသည်ကို သင်တို့ ပြောနိုင်သလော။ (ဝိညာဉ်ရေးရာ နားလည်သဘောပေါက်မှု ကင်းမဲ့သော လူများသည် အဓိပ္ပာယ်မရှိသည့် သိနားလည်မှု ရှိခဲ့သောသူများ သို့မဟုတ် ထုံအပြီး ဉာဏ်ထိုင်းသူများဖြစ်စဉ်တွင် မိမိတို့တာဝန်ကို လုပ်ဆောင်သည့် လူအများစုက ဝိညာဉ်ရေးရာ နားလည်သဘောပေါက်မှု ရှိကြသည်ဟု ကျွန်ုပ် တွေးထင်လေ့ရှိခဲ့သည်။ ယခု၊ ဘုရားသခင်၏ မိတ်သဟာယကို နားထောင်ပြီးနောက်တွင်၊ သမ္မာတရားကို နားလည်နိုင်သောသူတို့သည်သာ ဝိညာဉ်ရေးရာ နားလည်သဘောပေါက်မှု အမှန်တကယ် ရှိကြသည်ကို ကျွန်ုပ် သဘောပေါက်သည်။ သူတို့သည် လူနည်းစုဖြစ်ကြစဉ်တွင် လူအများစုက ဝိညာဉ်ရေးရာ နားလည်သဘောပေါက်မှု ကင်းမဲ့ကြသည်။) လတ်တလောတွင်၊ ဝိညာဉ်ရေးရာ နားလည်သဘောပေါက်မှုရှိပြီး သမ္မာတရားကိုနားလည်သောသူများသည် လူနည်းစုတွင်ရှိကြပြီး၊ ဝိညာဉ်ရေးရာ နားလည်သဘောပေါက်မှု မရှိသူများ သို့မဟုတ် သမ္မာတရားကို နားမလည်သူများက လူအများစုတွင် ရှိကြသည်။ ဥပမာအနေဖြင့်၊ လူတို့သည် ကျိုးနွံနာခံခြင်းနှင့်ဆိုင်သည့် သမ္မာတရားကို မည်သို့ သဘောပေါက်နားလည်ကာ သိရှိသင့်သနည်း။ လူအများစုက ကျိုးနွံနာခံခြင်းဟူသည်မှာ ၎င်းတို့ကို ပြောသည့်အရာအား လုပ်ဆောင်ပြီး ပြဿနာတစ်ခု ရင်ဆိုင်နေရချိန်တွင် အတိုက်အခံမလုပ်၊ မပုန်ကန်ခြင်းကို ဆိုလိုသည်ဟု တွေးထင်ကြသည်။ ၎င်းတို့အတွက် ဤသည်မှာ ကျိုးနွံနာခံခြင်း ဖြစ်သည်။ ဘုရားသခင်က လူတို့အား သူ့ကို ကျိုးနွံနာခံစေသည့် အကြောင်းရင်း၊ ကျိုးနွံနာခံခြင်း၏ အဓိပ္ပာယ်က မည်သည့်အရာဖြစ်သည်၊ ကျိုးနွံနာခံခြင်း၏ စည်းမျဉ်းက မည်သည့်အရာဖြစ်သည်၊ လူတစ်ဦးက မည်သို့ ကျိုးနွံနာခံသင့်ပြီး၊ ကျိုးနွံနာခံခြင်းကို လက်တွေ့လုပ်ဆောင်ချိန်တွင် လူတို့အတွင်းရှိ မည်သည့် ဖောက်ပြန်ပျက်စီးခြင်းများအား ဖြေရှင်းရန်လိုအပ်သည်ဟူသည်တို့နှင့်ဆိုင်သော အသေးစိတ်အချက်တစ်ခုကိုမျှ လူတို့ နားမလည်ကြပေ။ စည်းမျဉ်းစည်းကမ်းများကို ၎င်းတို့ ပုံသေစောင့်ထိန်းရုံသာဖြစ်သည်။ ၎င်းတို့က၊ “ကျိုးနွံနာခံခြင်းဟူသည်မှာ သင့်ကို ချက်ပြုတ်ရန် ပြောထားလျှင်၊ ကြမ်းပြင်ကို တံမြက်စည်းမလှည်းနှင့်၊ ပြီးလျှင် ကြမ်းပြင်ကို တံမြက်စည်းလှည်းရန် ပြောထားလျှင် မှန်ကို သန့်ရှင်းရေးမလုပ်နှင့်ဟု ဆိုလိုသည်။ တစ်စုံတစ်ရာကို လုပ်ဆောင်ရန် သင့်အား ပြောထားလျှင်၊ ထိုအရာကို လုပ်သာလုပ်လော့။ ထိုမျှ ရိုးရှင်းသည်။ သင့်စိတ်နှလုံးတွင် ရှိသည့်အရာကို စိတ်မပူပန်နှင့်။ အဘယ်ကြောင့်ဆိုသော် ဘုရားသခင်သည် ဤအရာများကို မကြည့်ပါ”ဟု တွေးကြသည်။ အမှန်တွင်၊ လူတို့အနေဖြင့် စစ်မှန်သည့် ကျိုးနွံနာခံမှုကို ရယူနိုင်ရန်အလို့ငှာ ဘုရားသခင်သည် လူတို့အား သူ့ကို ကျိုးနွံနာခံသည့်တစ်ချိန်တည်းတွင် ၎င်းတို့၏ ပုန်ကန်မှုနှင့် ဖောက်ပြန်ပျက်စီးခြင်းတို့ကို ဖြေရှင်းစေသည်။ ဤသည်မှာ ကျိုးနွံနာခံခြင်း၏ သမ္မာတရား ဖြစ်သည်။ လူတို့သည် နောက်ဆုံးတွင် မည်မျှ နားလည်လာကာ သိရှိလာကြသနည်း။ လူတို့အား လုပ်ဆောင်ရန် ဘုရားသခင် တောင်းဆိုသည့်အရာတိုင်းသည် ၎င်းတို့ လုပ်ဆောင်သင့်သည့်အရာတစ်ခု ဖြစ်သည်ကို ၎င်းတို့ နားလည်ကြသည်။ ဤတွင် ဘုရားသခင်၏ ရည်ရွယ်ချက်များရှိပြီး၊ လူတို့သည် သူ့ကို အကြွင်းမဲ့ ကျိုးနွံနာခံသင့်ကြသည်။ လူတစ်ဦးသည် ဤမျှ သိရှိလာနိုင်လျှင်၊ ကျိုးနွံနာခံခြင်းနှင့်ဆိုင်သည့် သမ္မာတရားကို သူနားလည်ပြီး၊ ဘုရားသခင်ကို ကျိုးနွံနာခံခြင်းအား လက်တွေ့လုပ်ဆောင်နိုင်ကာ သူ့ကို စိတ်ကျေနပ်စေနိုင်သည်။ သို့ရာတွင်၊ ဘုရားသခင်ကို ကျိုးနွံနာခံခြင်းက မည်သည့်အရာဖြစ်သည်ကို လူအများစုက မသိကြပေ။ စည်းမျဉ်းစည်းကမ်းများအား မည်သို့ ပုံသေစောင့်ထိန်းရမည်ကိုသာ ၎င်းတို့ သိကြသည်။ အကျိုးဆက်အနေဖြင့်၊ ဘုရားသခင်ကို ကျိုးနွံနာခံခြင်းအား ၎င်းတို့ မစွမ်းဆောင်နိုင်ကြပေ။ အဘယ့်ကြောင့်ဆိုသော် ဘုရားသခင်၏ ရည်ရွယ်ချက် သို့မဟုတ် ကျိုးနွံနာခံခြင်းနှင့်ဆိုင်သည့် သမ္မာတရားကို ၎င်းတို့ နားမလည်ကြသောကြောင့် ဖြစ်သည်။ ဤသည်တို့မှာ ဝိညာဉ်ရေးရာ နားလည်သဘောပေါက်မှု မရှိသောလူများ ဖြစ်သည်။ ဝိညာဉ်ရေးရာ နားလည်သဘောပေါက်မှုမရှိသော လူများသည် ကျိုးနွံနာခံခြင်း သမ္မာတရားကို နားမလည်နိုင်ကြသောကြောင့်၊ လက်တွေ့လုပ်ဆောင်ရန် ၎င်းတို့အတွက် ခက်ခဲလေသည်။ ၎င်းတို့သည် လက်တွေ့လုပ်ဆောင်ခြင်း နည်းလမ်း သို့မဟုတ် စည်းမျဉ်းများကို ရှာမတွေ့နိုင်ကြပေ။ ဝိညာဉ်ရေးရာ နားလည်သဘောပေါက်မှုမရှိသောလူများသည် ဝိညာဉ်ရေးအရ ဉာဏ်အလင်းမရကြပေ။ ၎င်းတို့ထံ သမ္မာတရားကို မည်မျှ မိတ်သဟာယပြုထားသည်ဖြစ်စေ၊ ၎င်းတို့ နားမလည်ကြပေ။ ကျိုးနွံနာခံခြင်း သမ္မာတရားကို လက်တွေ့လုပ်ဆောင်ခြင်းသည် အသက်ဝင်ရောက်မှု၏ ဖြစ်စဉ်ဖြစ်သည်ကို ၎င်းတို့ မသိကြ။ အသက်ဝင်ရောက်မှုသည် လူတစ်ဦးက မိမိကိုယ်ပိုင် ပုန်ကန်တတ်သော အခြေအနေကို နားလည်နိုင်ရန်အလို့ငှာ၊ ၎င်းသည် ဘုရားသခင်ကို ပုန်ကန်ပြီး အတိုက်အခံလုပ်နေသည့်သူတစ်ဦး ဖြစ်ကြောင်းနှင့် သူနှင့် သဟဇာတဖြစ်ခြင်းကို လုံးဝ စွမ်းဆောင်မရရှိနိုင်ကြောင်းကို သဘောပေါက်နိုင်ရန်အလို့ငှာ၊ သမ္မာတရားကို ၎င်းက လက်ခံကာ လက်တွေ့လုပ်ဆောင်သည့် ဖြစ်စဉ်တွင် ထုတ်ဖော်ပြသည့် ရည်ရွယ်ချက်များ၊ အယူအဆများ၊ နှစ်သက်မှုများနှင့် ရွေးချယ်မှုများကို စိတ်ဖြာလေ့လာဆွေးနွေးကာ သိရှိလာသည့်အချိန် ဖြစ်သည်။ ဤအရာကို လူတို့ နားလည်ကြသည့်အခါ၊ သမ္မာတရားကို လက်တွေ့လုပ်ဆောင်ရန် ၎င်းတို့အတွက် လွယ်ကူသည်။ ဤသည်မှာ ကျိုးနွံနာခံမှု သမ္မာတရားကို လက်တွေ့လုပ်ဆောင်ခြင်း အစသာ ဖြစ်သည်။ သင်၏ကိုယ်ပိုင် ဖောက်ပြန်ပျက်စီးခြင်းကို သုံးသပ်ခြင်းနှင့် သိနားလည်ခြင်းဖြင့် အစပြုကာ သင်၏ ဖောက်ပြန်ပျက်စီးသော စိတ်သဘောထား၊ သင်၏ ပုန်ကန်မှု၊ ဘုရားသခင်အတွက် သင်၏ လွန်ကဲသော လိုအင်ဆန္ဒများ၊ သင်၏ နှစ်သက်မှုများ၊ စဉ်းစားဆင်ခြင်ခြင်းများနှင့် ရည်မှန်းချက်များကို သင် ဖြေရှင်းသည့်အဆင့်ထိ ဖြစ်စဉ်တွင်၊ သင်၏ ကိုယ်ပိုင် ဖောက်ပြန်ပျက်စီးခြင်းကို သင် အကြိမ်ကြိမ် ရှာဖွေတွေ့ရှိလိမ့်မည်၊ ဘုရားသခင်နှင့် သင် သဟဇာတမဖြစ်နိုင်သည့် ကဏ္ဍများကို သိလိမ့်မည်ဖြစ်ပြီး သင်၏ ကိုယ်ပိုင် သဘာဝ အနှစ်သာရကို နားလည်လိမ့်မည်။ လူတို့အတွက် ဘုရားသခင်ကို ကျိုးနွံနာခံရန် မလွယ်ကြောင်း၊ ဘုရားသခင်ကို ကျိုးနွံနာခံခြင်းနှင့်ဆိုင်သည့် အယူဝါဒကို နားလည်ရန်နှင့် ဘုရားသခင်ကို သင် ကျိုးနွံနာခံမည်ဟု ပြောရန် လွယ်ကောင်းလွယ်နိုင်သော်လည်း၊ ဤအရာကို ဆောင်ရွက်ရန် မလွယ်ကူကြောင်း သင် အသိတရားလည်းရလာလိမ့်မည်။ ပြီးလျှင် ကျိုးနွံနာခံခြင်းကို တောင်းဆိုရာတွင် ဘုရားသခင်၏ ရည်ရွယ်ချက်မှာ အဘယ်နည်း။ လူတို့ကို ထုတ်ဖော်ပြရန်သာ ဖြစ်သလော။ ကျိုးနွံနာခံခြင်းအတွက် ဘုရားသခင်၏ တောင်းဆိုမှုတွင်ရှိသည့် သမ္မာတရားမှာ အဘယ်နည်း။ ဘုရားသခင်ကို လူတို့ ကျိုးနွံနာခံသည့် ဖြစ်စဉ်သည် လူတို့ကို ဘုရားသခင် သန့်စင်သည့် ဖြစ်စဉ်တစ်ခု ဖြစ်သည်။ ဆိုလိုသည်မှာ လူတို့ကို သန့်စင်ကာ ချုပ်ထိန်းရန်နှင့် ဘုရားသခင်ရှေ့မှောက်သို့ လာကာ မိမိတို့ကိုယ်ကို သိရှိစေရန်၊ မိမိတို့ကိုယ်ပိုင် ပုန်ကန်မှု၊ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားနှင့် ဘုရားသခင်ကို အတိုက်အခံလုပ်သည့် မိမိတို့ကိုယ်ပိုင် သဘာဝတို့ကို နားလည်ရန် လမ်းပြဖို့ ဘုရားသခင်က ကျိုးနွံနာခံခြင်း သမ္မာတရားကို အသုံးပြုပေသည်။ ဤသည်မှာ မိမိကိုယ်ပိုင် အနှစ်သာရကို နားလည်ရန် ဆိုလိုသည့်အရာ ဖြစ်သည်။ စွမ်းဆောင်ရရှိသည့် နောက်ဆုံးရလဒ်မှာ အဘယ်နည်း။ လူတို့သည် မိမိတို့၏ ဖောက်ပြန်ပျက်စီးခြင်း နက်ရှိုင်းမှုများ၏ အကျည်းတန်မှုကို နားလည်နိုင်ကြသည်၊ ၎င်းတို့ မည်သည့်အရာ အမှန်တကယ်ဖြစ်သည်ကို သိနိုင်ကြသည်၊ မည်သည့်အရာ လုပ်ဆောင်သင့်ပြီး ဖန်ဆင်းခံများအဖြစ် မည်သည့်နေရာတွင် ရပ်တည်သင့်ကြသည်ကို သဘောပေါက်နိုင်ကြသည်။ ၎င်းတို့သည် ဘုရားသခင်ကို စစ်မှန်သည့် ကျိုးနွံနာခံမှု ရှိပြီး၊ ကျိုးကြောင်းမသင့်သည့် တောင်းဆိုချက်များကို မပြုလုပ်ကြတော့ပေ။ ဤသည်မှာ စွမ်းဆောင်ရရှိသည့် ရည်ရွယ်ထားသော ရလဒ်ဖြစ်သည်။ ဤသည်မှာ သမ္မာတရား၏ လက်တွေ့ကျမှုထဲသို့ ဝင်ရောက်ရန် ဆိုလိုသည့်အရာ ဖြစ်သည်။ ဤသည်တို့မှာ မိမိကိုယ်ကို သိရှိခြင်းအား ဆိုလိုသည့်အရာ၏ အသေးစိတ်အချက်များ ဖြစ်သည် မဟုတ်လော။ ဤသည်မှာ ဘုရားသခင်ကို ကျိုးနွံနာခံခြင်းတွင် ပါဝင်သည့် အသေးစိတ်ကျသော ကိစ္စများဖြစ်သည် မဟုတ်လော။ လူတို့သည် ကျိုးနွံနာခံခြင်း သမ္မာတရားကို ကြားသည့်အခါ ဤအသေးစိတ်အချက်များကို တွေးကြသလော။ မတွေးနိုင်ကြပေ။ ၎င်းတို့သည် ဤအသေးစိတ်အချက်များကို အပြည့်အဝ နားမလည်လျှင် ဘုရားသခင်ကို စစ်မှန်သည့် ကျိုးနွံနာခံမှုအား စွမ်းဆောင်ရရှိနိုင်ကြသလော။ ဘုရားသခင်ကို ကျိုးနွံနာခံမှု စွမ်းဆောင်ရရှိနိုင်ခြင်း မရှိလျှင်၊ ဖန်ဆင်းခံများအဖြစ် မိမိတို့၏ တာဝန်များကို လူတို့ ထမ်းဆောင်နိုင်ကြသလော။ မဖြစ်နိုင်ပေ။ မိမိကိုယ်ကိုနှင့်ပတ်သက်သည့် ဤအသေးစိတ်အချက်များကို အသိအမှတ်ပြုခြင်းသည် ပဓာနကျသည်ထက် ကျော်လွန်သည်။ ထိုအရာသည် ကယ်တင်ခြင်းကို စွမ်းဆောင်ရရှိရန် အခြေခံအကျဆုံးသော သင်ခန်းစာဖြစ်သည်။ သင်သည် တကယ့် အဆုံးထိ ကျိုးနွံနာခံသည့်အခါ၊ ဘုရားသခင် ပြောသည့်အရာကို သင် လေ့လာဆန်းစစ်မည်မဟုတ်၊ သင်၏ ကိုယ်ပိုင် ကိုယ်ရေးကိုယ်တာ အယူအဆများ မရှိသကဲ့သို့ သင်က၊ “ကျွန်ုပ် ထင်သည်”၊ “ကျွန်ုပ် တွေးသည်”၊ “ဤအရာ၊ ထိုအရာ လုပ်ဆောင်ရန် ကျွန်ုပ် စီစဉ်သည်” သို့မဟုတ် “ဤအရာ၊ ထိုအရာကို ကျွန်ုပ် လုပ်ဆောင်သင့်သည်”ဟူ၍ သင် မပြောပေ။ သင်သည် “ကျွန်ုပ်”နှင့် စသည့် ဤစဉ်းစားဆင်ခြင်မှုများ၊ လိုအင်ဆန္ဒများနှင့် ရည်မှန်းချက်များအားလုံး မရှိပေ။ သင်သည် ဘုရားသခင် ပြောသည့်အရာကို မြေဝယ်မကျ လက်ခံနိုင်ပြီး သူ၏ နှုတ်ကပတ်တော်များနှင့်အညီ လက်တွေ့လုပ်ဆောင်သည်။ ဤသည်မှာ ဘုရားသခင်၏ အမိန့်များကို နာခံခြင်းနှင့် သူ၏ လမ်းခရီးကို လိုက်လျှောက်ခြင်းဟု ဆိုလိုသည့်အရာ ဖြစ်သည်။ ဤနည်းဖြင့် သင့်ကို ဘုရားသခင် သန့်စင်ခြင်း ဖြစ်စဉ်သည် အဆုံးသတ်တစ်ခုသို့ ရောက်လာပြီဖြစ်သည်။ သင်၏ ဖောက်ပြန်ပျက်စီးခြင်းက သန့်စင်ခံရပြီးဖြစ်ကာ ဖန်ဆင်းခံတစ်ဦးအဖြစ် သင်၏ စစ်မှန်သော ကိုယ်ပိုင်လက္ခဏာကို ပြန်လည်ထိန်းသိမ်းပြီးဖြစ်သည်။ ဤသည်မှာ သင်၏ နေရာကို ရှာတွေ့ခြင်းနှင့် ထိုနေရာ၌ ခိုင်မာစွာ ရပ်တည်ခြင်းကို ဆိုလိုသည့်အရာ ဖြစ်သည်။ သင့်ကို နှောင့်ယှက်ရန် “ကျွန်ုပ်”ဖြင့်စသည့် ဤစဉ်းစားဆင်ခြင်ခြင်းများ၊ ဆုံးဖြတ်ချက်များနှင့် စိတ်ဆန္ဒများမရှိဘဲ၊ ကျိုးနွံနာခံခြင်းကို လက်တွေ့လုပ်ဆောင်ရန် သင့်အတွက် လွယ်ကူသည်။ လူအချို့က၊ “ဘုရားသခင်သည် ကျိုးနွံနာခံခြင်းကို အမြဲ တောင်းဆိုသော်လည်း၊ ယင်းက အဓိပ္ပာယ်မရှိပါ။ ကျွန်ုပ်သည် မိမိကိုယ်ကိုအတွက် ရပ်တည်ရမည် မဟုတ်လော။ ကျွန်ုပ်၏ မကျေမနပ်ဖြစ်ခြင်းသည် ကျိုးကြောင်းသင့်ပြီး လျောက်ပတ်သည် မဟုတ်လော”ဟု ပြောကြသည်။ ဤသည်မှာ ကျိုးနွံနာခံခြင်း ဖြစ်သလော။ ထိုသို့သော လူတစ်ဦးသည် ကျိုးနွံနာခံခြင်း သမ္မာတရားကို နားလည်သလော။ ၎င်းတို့သည် ကျိုးနွံနာခံခြင်း သမ္မာတရားကို နားမလည်ကြ၊ ကျိုးနွံနာခံခြင်း အဓိပ္ပာယ်၊ ၎င်းတို့၏ တာဝန်များနှင့် ဝတ္တရားများက မည်သည့်အရာဖြစ်သည်ကို မသိကြသကဲ့သို့ ၎င်းတို့၏ အလုပ်တာဝန် သို့မဟုတ် မည်သည့်နေရာတွင် ၎င်းတို့ ရပ်တည်သင့်သည်ကို မသိကြချေ။ တစ်ခါတစ်ရံ လူတို့ကို ဖော်ထုတ်သည့် ဘုရားသခင်၏ နှုတ်ကပတ်တော်များက အတော်လေး ပြင်းထန်သည်။ ယင်းတို့ကို လူတို့က နားထောင်သည့်အခါ၊ စိတ်သောကရောက်ပြီး၊ မသက်မသာခံစားကြသည်။ ၎င်းတို့၏ သိက္ခာနှင့် တည်ကြည်မှုတို့ပင် ထိခိုက်ခံရလျက်၊ စိတ်ထဲတွင် နာကျင်မှုခံစားကြရသည်။ ၎င်းတို့က၊ “ဘုရားသခင်တွင် လူတို့အတွက် ချစ်ခြင်းမေတ္တာ၊ စာနာနားလည်မှု၊ အလျှော့ပေးမှု၊ သနားကရုဏာ၊ သည်းခံခြင်း သို့မဟုတ် ခွင့်လွှတ်ခြင်းမရှိပါ။ သူ မညှာတာလွန်းပါတကား”ဟု တွေးကြသည်။ လူအားလုံးက မိမိတို့၏ သိက္ခာနှင့် တည်ကြည်မှုကို တန်ဖိုးထားကြပြီး၊ ဤအရာများ ထိခိုက်ခံရလျှင် လက်ခံရန် အလွန့်အလွန် ခက်ခဲသည်ဟု မြင်ကြသည်။ အကျိုးဆက်အနေဖြင့်၊ ၎င်းတို့ အလိုရှိလျှင်ပင် ကျိုးနွံနာခံနိုင်ခြင်း မရှိကြပေ။ ၎င်းတို့၏ စိတ်နှလုံးတွင် ၎င်းတို့က၊ “ဘုရားသခင်က လူတို့အပေါ် အလွန်တောင်းဆိုသည်။ သူသည် ငါ့ကို အရူးလုပ်ပြီး ညှဉ်းဆဲနေသည် မဟုတ်လော”ဟု တွေးထင်ကြသည်။ သို့ရာတွင် ဤသည်မှာ မမှန်ပေ။ သူ့ကို လူတို့ ကျိုးနွံနာခံရန် ဘုရားသခင်၏ တောင်းဆိုချက်သည် တစ်ဦးတလေအား သူ့ကို ကျိုးနွံနာခံရန် ဖိအားပေးဖို့ မဆိုထားနှင့်၊ သူ့ကို ကျိုးနွံနာခံရန် မည်သူ့ကိုမျှ အတင်းအကျပ်ခိုင်းရန်ပင် မရည်ရွယ်ပေ။ ဘုရားသခင်၏ တောင်းဆိုချက်များက သတ်မှတ်ချက်များနှင့် လာသည်။ ထိုတောင်းဆိုချက်မှာ အသိစိတ်နှင့် ဆင်ခြင်တုံတရားရှိကာ သမ္မာတရားကို လက်ခံနိုင်သူများနှင့် သမ္မာတရားကို နားလည်နိုင်သူများအား ရည်ညွှန်းထားခြင်းဖြစ်သည်။ သင့်အနေဖြင့် သမ္မာတရားကို နားမလည်သကဲ့သို့ အသိစိတ်နှင့် ဆင်ခြင်တုံတရားမရှိလျှင်၊ ဘုရားသခင်၏ သတ်မှတ်ချက်များကို မဖြည့်ဆည်းနိုင်ပေ။ အမှန်တွင် ဘုရားသခင် ဖော်ပြသည့် သမ္မာတရားအားလုံးသည် သမ္မာတရားကို ချစ်ပြီး လက်ခံနိုင်သူတို့အတွက် ထုတ်ပြန်ထားခြင်း ဖြစ်သည်။ သမ္မာတရားကို မချစ်သကဲ့သို့ လက်မခံသောသူတို့ထံမှ မည်သည့်အရာကိုမျှ ဘုရားသခင် မတောင်းဆိုပေ။ သမ္မာတရားကို လက်တွ့မလုပ်ဆောင်သည့် တစ်ဦးတလေက ချက်ချင်း ဆုံးမပဲ့ပြင်ခြင်း သို့မဟုတ် အပြစ်ဒဏ်ပေးခြင်း ရရှိသည်ကို သင် မြင်သလော။ ဤအရာသည် လူတစ်ဦးတစ်ယောက်ထံတွင်မျှ မဖြစ်ပေ။ ဘုရားသခင်၏ ရည်ရွယ်ချက်မှာ လူအားလုံးက သမ္မာတရားကို လက်ခံ၊ နားလည်ကာ လက်လှမ်းမီနိုင်ရန် ဖြစ်သည်။ ဤသည်မှာ သူ၏ ရည်ရွယ်ချက်ဖြစ်သည်။ လူတစ်ဦးက ဘုရားသခင်၏ နှုတ်ကပတ်တော်များကို မြင်ပြီး၊ ၎င်းက ဤနှုတ်ကပတ်တော်များ ပြောသည့်အရာကို လုပ်ဆောင်ဖို့ ဘုရားသခင် တောင်းဆိုသည်ဟု ခံစားလျှင်၊ ၎င်းက အထင်လွဲပြီဖြစ်သည်။ ထို့ကြောင့် ဘုရားနှုတ်ကပတ်တော်များကို သင် ဖတ်ရှုသည့်အခါ၊ သူ၏ ရည်ရွယ်ချက်များ၊ ပစ်မှတ်ထားသည့် ပရိသတ်နှင့် အဓိပ္ပာယ်ကို သင် နားလည်ရမည်။ သူ၏ နှုတ်ကပတ်တော်များနှင့်ပတ်သက်၍ အမှုမဲ့အမှတ်မဲ့ ရှင်းလင်းဝေဖန်မှု မပြုလုပ်နှင့်။ သင်သည် သင်၏ကိုယ်ပိုင် ဆင်ခြေများအမြဲပေးပြီး ကျိုးနွံနာခံမှု ကင်းမဲ့လျှင်၊ သင့်အပေါ် ဘုရားသခင် အဘယ်သို့ တွေးထင်မည်နည်း။ သင် သန့်စင်ခြင်း မခံရသေးကြောင်း၊ ဘုရားသခင်ကို ကျိုးနွံနာခံသည့် လူတစ်ဦး မဟုတ်ကြောင်းနှင့် ဘုရားသခင်ကို ကျိုးနွံနာခံခြင်းနှင့်ဆိုင်သည့် လက်တွေ့ကျမှုကို သင် အသက်မရှင်သေးကြောင်း ဘုရားသခင်က ပြောလိမ့်မည်။ ထို့ကြောင့်၊ သင် ပြောဆိုသည့် ကျိုးနွံနာခံခြင်းသည် အယူဝါဒတစ်ခုသာဖြစ်ပြီး၊ အစဉ်ထာဝရ သဘောတရားတစ်ခုသာ ဖြစ်လိမ့်မည်။ လူတို့သည် ဘုရားသခင်က စီစဉ်ဖွဲ့စည်းသည့် အမျိုးမျိုးသော လူများ၊ အဖြစ်အပျက်များ၊ အမှုအရာများနှင့် ပတ်ဝန်းကျင်တို့ကို ကြုံရသည့်အခါ၊ ၎င်းတို့စိတ်နှလုံးတွင် ဘုရားနှင့်ပတ်သက်သည့် အယူအဆများ မကြာခဏရှိကြပါက ၎င်းတို့သည် ဘုရားသခင်ကို ငြင်းခုံပြီး ပြန်တိုက်ခိုက်ဖို့ အလားအလာရှိသည်။ ဤလူစားမျိုးသည် ကျိုးနွံနာခံခြင်းနှင့်ဆိုင်သည့် သမ္မာတရား လက်တွေ့ကျမှု မပိုင်ဆိုင်ကြသကဲ့သို့၊ ဤလူတို့အတွက် ကျိုးနွံနာခံခြင်းသည် အယူဝါဒနှင့် အနှစ်မဲ့သော စကားများသာ ဖြစ်သည်။ မည်သည့် ဆက်စပ်အခြေအနေတွင် ဤကဲ့သို့သော လူများသည် အတိုင်းအတာ အနည်းငယ်ထိ ကျိုးနွံနာခံနိုင်ကြသနည်း။ ၎င်းတို့သည် မိမိတို့၏ အယူအဆများနှင့်ကိုက်ညီသည့် သင့်တော်သော ပတ်ဝန်းကျင်တစ်ခုတွင် ရှိရမည်ဖြစ်သည်။ ၎င်းတို့ စိတ်ချမ်းသာရမည်လည်း ဖြစ်သည်။ ထိုအခါတွင်မျှ ကျိုးနွံနာခံခြင်း သမ္မာတရားကို ၎င်းတို့ လက်တွေ့လုပ်ဆောင်နိုင်ကြသည်။ ထို့ကြောင့် ဤသည်မှာ ၎င်းတို့အနေဖြင့် ဘုရားသခင်ကို ကျိုးနွံနာခံခြင်းနှင့်ဆိုင်သည့် လက်တွေ့ကျမှုကို ပိုင်ဆိုင်ကြသည်ဟု ဆိုလိုသလော။ မဆိုလိုပေ။ အဘယ့်ကြောင့်ဆိုသော် ၎င်းတို့၏ ကျိုးနွံနာခံခြင်းက အလွန် အကန့်အသတ်ရှိသောကြောင့် ဖြစ်သည်။ ၎င်းတို့အတွက် ကျိုးနွံနာခံတတ်ရန်အလို့ငှာ ထိုအရာသည် ၎င်းတို့၏ အယူအဆများနှင့် ကိုက်ညီရမည်ဖြစ်ပြီး၊ ၎င်းတို့၏ သတ်မှတ်ချက်များကို ပြည့်မီရမည်ဖြစ်သည်။ ဤကဲ့သို့သော အခြေအနေများက အခါကျဲပြီး အလာနည်း၏။ သို့ဆိုလျှင် စစ်မှန်သည့် ကျိုးနွံနာခံခြင်းသည် မည်သည့်အရာနှင့်တူသနည်း။ ထိုအရာက သမ္မာတရားဖြစ်သည်ကို လူတစ်ဦးက အသိအမှတ်ပြုသရွေ့၊ သူသည် ဆင်ခြေများ သို့မဟုတ် သတ်မှတ်ချက်များကို ရှေ့တန်းမတင်ဘဲ ထိုအရာက လူ၏ အကြိုက်များ သို့မဟုတ် အယူအဆများနှင့် ကိုက်သည်ဖြစ်စေ၊ မကိုက်သည်ဖြစ်စေ ကျိုးနွံနာခံနိုင်သည်။ သူသည် သေရမည်ဆိုလျှင်ပင် ပြန်ငြင်းမည်မဟုတ်ဘဲ ကျိုးနွံနာခံလိမ့်မည် ဖြစ်သည်။ ဤသည်ကို သေသည်ထိ ကျိုးနွံနာခံခြင်းဟု ခေါ်သည်။ ဤသည်မှာ ပေတရု၏ ကျိုးနွံနာခံခြင်း ဖြစ်သည်။ လူမည်မျှသည် ဤကဲ့သို့သော ကျိုးနွံနာခံခြင်းမျိုး ရှိကြသနည်း။ တစ်ဦးမျှမရှိလုနီးပါး ဖြစ်သည်။ ဘုရားသခင်ကို ယုံကြည်သူတို့သည် သမ္မာတရားက မည်သည့်အရာဖြစ်သည်ကို နားလည်ရမည်။ သမ္မာတရားသည် နေရာအားလုံးနှင့် ခေတ်ကာလအားလုံးတွင် လူတို့ လိုက်လျှောက်သင့်သည့် လမ်းခရီးဖြစ်သည်။ ယင်းသည် လူအားလုံး လိုက်လျှောက်သင့်သည့် လမ်းခရီးဖြစ်သည်။ လူတို့က လိုက်လျှောက်နိုင်သည်ဖြစ်စေ လိုလားသည်ဖြစ်စေ၊ သမ္မာတရားမှာ လူသားမျိုးနွယ်အားလုံး၊ ဖောက်ပြန်ပျက်စီးသော လူသားမျိုးနွယ်နှင့် စာတန်က ဖောက်ပြန်ပျက်စီးစေခြင်း မခံရသည့် လူသားမျိုးနွယ်က ထပ်တူထပ်မျှ လိုက်လျှောက်သင့်သည့်၊ ယနေ့ လူသားမျိုးနွယ်နှင့် အနာဂတ်လူသားမျိုးနွယ်တို့ ထပ်တူထပ်မျှ လိုက်လျှောက်သင့်သည့် လမ်းခရီးဖြစ်သည်။ ပြီးလျှင် အဘယ်ကြောင့် ထိုသို့ဖြစ်ရသနည်း။ အဘယ်ကြောင့်ဆိုသော် သမ္မာတရားသည် မှန်သည့်လမ်းခရီးဖြစ်ပြီး အပြုသဘောဆောင်သောအရာများအားလုံး၏ လက်တွေ့ကျမှုဖြစ်ကာ ဖန်ဆင်းခံများအားလုံး လိုက်လျှောက်သင့်သည့် အပြုသဘောဆောင်သော အရာများ၏ လက်တွေ့ကျမှု ဖြစ်သောကြောင့် ဖြစ်သည်။ သမ္မာတရားက သင်၏ အတွေးများ၊ အမြင်များ သို့မဟုတ် စိတ်သဘောထားဖြင့် ကွဲလွဲဆန့်ကျင်သည့်အခါ မည်သည့်အရာကို သင် လုပ်ဆောင်သင့်သနည်း။ ကျိုးနွံနာခံရန် သင် ရွေးချယ်သင့်သည်။ ဤသည်မှာ ကျိုးနွံနာခံခြင်း သမ္မာတရား ဖြစ်သည်။ ကျိုးနွံနာခံခြင်း သမ္မာတရားဟူသည်မှာ အဘယ်နည်း။ ဘုရားသခင်ထံ ဤကျိုးနွံနာခံခြင်း သမ္မာတရား၏ လက်တွေ့ကျသော ဘက်ခြမ်းမှာ အဘယ်နည်း။ သင့်အနေဖြင့် သမ္မာတရားကို လက်တွေ့လုပ်ဆောင်လိုသည်ဖြစ်စေ၊ မလုပ်ဆောင်လိုသည်ဖြစ်စေ၊ ထိုအရာက မှန်သည်ဟု သင် ထင်သည်ဖြစ်စေ၊ မှားသည်ဟု ထင်သည်ဖြစ်စေ၊ သင်၏ ရှုထောင့်က မည်သည့်အရာ ဖြစ်နိုင်သည်ဖြစ်စေ၊ ဘုရားနှုတ်ကပတ်တော်များနှင့် ဘုရားသခင်၏ သတ်မှတ်ချက်များကို သင် မည်သို့ ရှုမြင်သည်ဖြစ်စေ၊ ယင်းတို့ကို သင် လက်ခံသင့်သည်၊ ကျိုးနွံနာခံပြီး၊ လက်တွေ့လုပ်ဆောင်သင့်သည်။ ဤသည်မှာ ကျိုးနွံနာခံခြင်းဖြစ်ပြီး ကျိုးနွံနာခံခြင်းနှင့်ဆိုင်သည့် သမ္မာတရားလည်း ဖြစ်သည်။ လူတို့သည် ၎င်းတို့တွင် ဖောက်ပြန်ပျက်စီးသော စိတ်သဘောထားများရှိကြသောကြောင့် သမ္မာတရားကို လက်တွေ့မလုပ်ဆောင်နိုင်ကြပေ။ တစ်စုံတစ်ဦးက သမ္မာတရားကို လက်တွေ့မလုပ်ဆောင်နိုင်လျှင်၊ ထိုအရာက သမ္မာတရား မဟုတ်ဘဲ ယင်းသည် အနှစ်မဲ့သော စကားများဖြစ်လာသည်ဟူ၍ မဟုတ်ပေ။ ဤယုံကြည်မှုသည် မှားယွင်းပြီး အဓိပ္ပာယ်မရှိပေ။ အချို့က၊ “လူတစ်ဦးသည် သမ္မာတရားကို လက်တွေ့မလုပ်ဆောင်နိုင်လျှင်၊ ထိုအရာက သမ္မာတရား ဖြစ်ကောင်းဖြစ်နိုင်သော်လည်း၊ ထိုအရာကို အဘယ်သူကမျှ လက်တွေ့လုပ်နိုင်စွမ်းမရှိလျှင်၊ ထိုအရာသည် သမ္မာတရား မဟုတ်ဟူ၍ ဖြစ်သည် မဟုတ်လော”ဟု တွေးဆကြသည်။ ဤမေးခွန်းသည် မှန်သလော။ (မမှန်ပါ။) ဤသည်မှာ ကျိုးကြောင်းဆီလျော်သော တွေးခေါ်မျှော်မြင်မှု ဖြစ်သည်။ အမှန်တရားမှာ သမ္မာတရား၏ အနှစ်သာရက မည်သည့်အခါတွင်မျှ မပြောင်းလဲခြင်း ဖြစ်သည်။ ထိုသမ္မာတရားကို သင် လက်တွေ့မလုပ်ဆောင်နိုင်လျှင်ပင်၊ သမ္မာတရားက လူတို့ လိုက်လျှောက်သင့်သည့် လမ်းခရီးနှင့် မှန်ကန်သည့် လမ်းကြောင်းဖြစ်နေဆဲ ဖြစ်သည်။ လူတစ်ဦးက မည်မျှကြိုးစားသည်ဖြစ်စေ သမ္မာတရားကို လက်တွေ့မလုပ်ဆောင်နိုင်လျှင်၊ ထိုသမ္မာတရားက မှန်ကန်ခြင်းမရှိဟု သင် ဆို၍ မရပေ။ လူတစ်သောင်းက လက်တွေ့မလုပ်နိုင်လျှင်ပင် သမ္မာတရားက မှန်ကန်ဆဲဖြစ်သည်။ မည်သူကမျှ လက်တွေ့မလုပ်နိုင်လျှင်ပင် သမ္မာတရားက မှန်ကန်ဆဲဖြစ်သည်။ သမ္မာတရားက မည်သည့်အခါတွင်မျှ မပြောင်းလဲပေ။ သမ္မာတရားကသာ လူသားမျိုးနွယ်အား ပုံမှန်အတိုင်း အသက်ရှင်နိုင်စေသည်၊ ဘုရားသခင်ရှေ့တွင် အသက်ရှင်နိုင်စေပြီး၊ သူ၏ အသိအမှတ်ပြုခြင်းနှင့် ကောင်းချီးကို ရရှိနိုင်စေသည်။ ဤသည်မှာ သမ္မာတရားဖြစ်ပြီး၊ သမ္မာတရားကို လက်ခံခြင်းအားဖြင့် စွမ်းဆောင်ရရှိနိုင်သည့် ရလဒ်ဖြစ်သည်။ သမ္မာတရားသည် မည်သည့်နေရာမှ လာသနည်း။ သမ္မာတရားက ဘုရားသခင်ထံမှ လာပေသည်။ ထိုသမ္မာတရားကို သူက ဖော်ပြခြင်းဖြစ်သည်။ သူ၏ နှုတ်ကပတ်တော်များက သမ္မာတရား ဖြစ်သည်။ သမ္မာတရားသည် ဘုရားသခင်၏ နှုတ်ကပတ်တော်ဖြစ်ပြီး ဘုရားသခင်၏ နှုတ်ကပတ်တော်သည် သမ္မာတရား ဖြစ်သည်။ လူတို့သည် သမ္မာတရားကို အသိအမှတ်ပြုကာ ထိုသမ္မာတရားကို လက်ခံလိုလျှင်၊ ကျိုးနွံနာခံတတ်ရန် မည်သည့်ပြဿနာများကို လူတို့ ဖြေရှင်းရမည်နည်း။ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများအပြင်၊ ၎င်းတို့၏ ကိုယ်ရေးကိုယ်တာ ရွေးချယ်မှုများ၊ စဉ်းစားဆင်ခြင်မှုများ၊ အစီအစဉ်များ၊ စသည်တို့ကို ဖြေရှင်းရမည်။ ဤအရာများကို သင် သတိပြုမိပြီးနောက်တွင် ချက်ချင်း ဘေးဖယ်ထား၍ရနိုင်သလော။ (မရနိုင်ပေ။) လူတို့က ဤအရာများကို တဖြည်းဖြည်း ဖြေရှင်းပြီး သန့်စင်ခံရကြသည်မှာ ဘုရားသခင်က ပတ်ဝန်းကျင်များကို စီစဉ်ဖွဲ့စည်းပေးရန်၊ လူများ၊ အဖြစ်အပျက်များနှင့် အမှုအရာများကို ဖြစ်ပေါ်စေရန်အတွက် ဆုတောင်းခြင်းမှတစ်ဆင့်၊ သူ၏ ရိုက်နှက်ဆုံးမခြင်းနှင့် ဆုံးမပဲ့ပြင်ခြင်း၊ သူ၏ ပြစ်တင်ဆုံးမခြင်းနှင့် တရားစီရင်ခြင်း၊ သူ၏ စမ်းသပ်မှုများနှင့် စစ်ဆေးမှုတို့အတွက် ဆုတောင်းခြင်းမှတစ်ဆင့် ကျိုးနွံနာခံခြင်း သမ္မာတရားကို ရှာဖွေခြင်း သို့မဟုတ် လက်တွေ့လုပ်ဆောင်ခြင်း ဖြစ်စဉ်တွင် ဖြစ်ပြီး၊ အကြင်သူက အကြွင်းမဲ့ ကျိုးနွံနာခံခြင်းကို စွမ်းဆောင်ရရှိနိုင်သည်မှာ သန့်စင်ခံရသည့်အခါတွင်သာ ဖြစ်သည်။ ဤပြဿနာများကို ဖြေရှင်းဖို့ ကြိုးစားခြင်း ဖြစ်စဉ်တွင် သင် ကျိုးနွံနာခံခြင်းရှိလျှင်၊ ထိုအရာများကို ဖြေရှင်း၍ ရနိုင်ပေသည်။ သင် ကျိုးနွံနာခံခြင်းမရှိလျှင်၊ ထိုအရာများက မည်သည့်အခါတွင်မျှ ပြေလည်သွားလိမ့်မည် မဟုတ်။ နောက်ဆုံးတွင်၊ ဤပြဿနာအားလုံး ပြေလည်သွားပြီး၊ သင် သန့်စင်ခြင်းခံရသည့်အခါတွင်သာ၊ သင်သည် ဘုရားသခင်ကို ကျိုးနွံနာခံတတ်သော တစ်စုံတစ်ဦး ဖြစ်လိမ့်မည်။ ဤအရာကို အဘယ်ကြောင့် ငါ ပြောသနည်း။ ဤတွင် ဆက်နွှယ်မှုကို သင်တို့ နားလည်ကြသလော။ သင့်ထံတွင် ကျိုးနွံနာခံခြင်းရှိသည့်အခါ၊ ဤသမ္မာတရား သွင်ပြင်လက္ခဏာက သင့်အထဲတွင် အလုပ်လုပ်နိုင်ပြီး သင်၏ လက်တွေ့ကျမှု ဖြစ်လာနိုင်ပေသည်။ ဤလက်တွေ့ကျမှု သွင်ပြင်လက္ခဏာကို သင် အသက်ရှင်နေထိုင်သည့်အခါ၊ ဤကဏ္ဍရှိ သင်၏ ပြဿနာများက ပြေလည်သွားလိမ့်မည်။ ဤသို့ ဖြစ်ရမည်ဖြစ်သည်။

လူတစ်ဦးတွင် ဝိညာဉ်ရေးရာ နားလည်သဘောပေါက်မှု ရှိမရှိဟူသည်ကို တိုင်းတာရန် မှန်ကန်တိကျသော နည်းလမ်းမှာ အဘယ်နည်း။ ဘုရားနှုတ်ကပတ်တော်များ၏ တိုက်ရိုက် အဓိပ္ပာယ်ကို ထိုသူ နားလည်နိုင်ခြင်း ရှိမရှိဟူသည်ကို ကြည့်ခြင်းမျှသည် လုံလောက်သလော။ (မလုံလောက်ပါ။) ဝိညာဉ်ရေးရာ နားလည်သဘောပေါက်မှု ရှိခြင်းသည် မည်သည့်အရာကို အတိအကျ ဆိုလိုသနည်း။ ယင်းမှာ လူတစ်ဦးက ဘုရားနှုတ်ကပတ်တော်များကို နားလည်နိုင်သည့်အချိန်တွင်ဖြစ်သည်၊ ပြီးလျှင် တရားဒေသနာများနှင့် မိတ်သဟာယတို့ကို အပြည့်အဝ နားလည်နိုင်ပြီး သဘောပေါက်နားလည်နိုင်ကာ တရားဒေသနာများနှင့် မိတ်သဟာယတို့၏ စကားများက ရှင်းရှင်းလင်းလင်း ဆက်စပ်မှုမရှိလျှင်ပင် နောက်ထပ်ရှင်းပြစရာမလိုဘဲ ယင်းတို့ကို နားလည်နိုင်သည့်အချိန်တွင်လည်းဖြစ်သည်။ တရားဒေသနာများနှင့် မိတ်သဟာယ၏ အဓိပ္ပာယ်ကို အပြည့်အဝ ထုတ်ပြောခြင်းမရှိလျှင်ပင်၊ ဤလူက နားလည်နိုင်ဆဲဖြစ်ကာ မည်သည့်အရာ ဆိုလိုသည်ကို သိနိုင်ဆဲဖြစ်သည်။ ဤလူစားမျိုးသည် ဝိညာဉ်ရေးရာ နားလည်သဘောပေါက်မှုရှိသောသူတစ်ဦး ဖြစ်သည်။ ဘုရားနှုတ်ကပတ်တော်များကို နားမလည်နိုင်သူများ သို့မဟုတ် တရားဒေသနာများနှင့် မိတ်သဟာယကို နားမလည်နိုင်သူများ၊ ဤအရာများကို အမြဲ အထင်လွဲနေပြီး၊ ဤအရာများအတွင်းတွင် မကိုက်ညီမှုများရှိသည်ဟု ခံစားနေသောသူများဖြစ်သော ဤလူစားမျိုးသည် ဝိညာဉ်ရေးရာ နားလည်သဘောပေါက်မှု မရှိကြချေ။ ဝိညာဉ်ရေးရာ နားလည်သဘောပေါက်မှု ကင်းမဲ့သောလူတို့အတွက်၊ ၎င်းတို့နှင့်အတူ သမ္မာတရားကို သင် ရှင်းလင်းစွာ မိတ်သဟာယပြုလျှင်ပင် ထိုသမ္မာတရားကို အပြည့်အဝ နားလည်နိုင်ကြလိမ့်မည် မဟုတ်။ ၎င်းတို့အတွက် အယူဝါဒများကို နားလည်နိုင်ခြင်းနှင့် စည်းမျဉ်းစည်းကမ်းများ ပုံသေစောင့်ထိန်းနိုင်ခြင်းက အတော်လေး လုံလောက်ပြီဖြစ်သည်။ ထို့ကြောင့်၊ ဝိညာဉ်ရေးရာ နားလည်သဘောပေါက်မှု မရှိသောလူတစ်ဦးအတွက် သမ္မာတရားကို နားလည်ရန် မလွယ်ကူပေ။ သို့ရာတွင်၊ ဝိညာဉ်ရေးရာ နားလည်သဘောပေါက်မှုရှိသော တစ်စုံတစ်ဦးက သမ္မာတရားကို မလိုက်စား၊ သို့မဟုတ် နားမလည်လျှင်၊ ၎င်းသည် အခြေခံအားဖြင့် ဝိညာဉ်ရေးရာ နားလည်သဘောပေါက်မှု ကင်းမဲ့သော တစ်စုံတစ်ဦးနှင့် ဘာမျှ ကွာခြားခြင်း မရှိပေ။ ထို့ကြောင့်၊ သမ္မာတရားကို နားလည်ရန် အရေးအကြီးဆုံး ဖြစ်သည်။ လူတစ်ဦးတွင် ဝိညာဉ်ရေးရာ နားလည်သဘောပေါက်မှု ရှိသည်ဖြစ်စေ၊ မရှိသည်ဖြစ်စေ၊ ထိုသူသည် သမ္မာတရားကို လက်လှမ်းမီသင့်သည်။ သမ္မာတရားကို လုံးလုံးလျားလျား နားလည်လေ၊ အကျိုးရှိလေ ဖြစ်လိမ့်မည်။ ကိစ္စရပ်များကို ရှင်းလင်းစွာ ၎င်းတို့ မြင်နိုင်လိမ့်မည်သာမက၊ မှန်ကန်သည့် လမ်းကြောင်းကိုလည်း ရွေးချယ်နိုင်ကြလိမ့်မည်။ ထို့ကြောင့်၊ တစ်နည်းအားဖြင့်၊ လူတစ်ဦးသည် သမ္မာတရားကို လိုက်စားလိုလျှင်၊ ဘုရားနှုတ်ကပတ်တော်များကို ဆာငတ်ရမည်၊ သူ၏ နှုတ်ကပတ်တော်များကို အားထုတ်ရမည်ဖြစ်ပြီး၊ ယင်းတို့ကို စဉ်းစားချင့်ချိန်ရန်၊ ဆုတောင်းဖတ်ရှုရန်၊ ယင်းတို့နှင့်ပတ်သက်၍ မိတ်သဟာယပြုရန်နှင့် ထိုအရာများအတွင်းတွင် ရှာဖွေရန် သင်ယူရမည်။ ပြီးလျှင် အရေးအကြီးဆုံးသော အရာမှာ အဘယ်နည်း။ ၎င်းတို့သည် ဘုရားနှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံရမည်ဖြစ်သည်။ ဤနှုတ်ကပတ်တော်များကို သင် လက်တွေ့လုပ်ဆောင်ကာ တွေ့ကြုံပြီးဖြစ်သည့်အပြင် ဘုရားနှုတ်ကပတ်တော်များက သင်၏ လက်တွေ့ကျမှု ဖြစ်လာပြီးသည့်အခါတွင်သာ၊ သူ၏ နှုတ်ကပတ်တော်များက မည်သည့်အရာကို ရည်ညွှန်းနေပြီး၊ ထိုနှုတ်ကပတ်တော်များတွင် မည်သည့်သမ္မာတရားများ အတိအကျ ပါရှိသည်ကို သင် အမှန်တကယ် နားလည်နိုင်သည်။ သမ္မာတရားကို သင်နားလည်ပြီးသည့်အခါတွင်သာ၊ ဝိညာဉ်ရေးရာ နားလည်သဘောပေါက်မှု အလိုအလျောက် ရှိလိမ့်မည်။ သို့ရာတွင် ဝိညာဉ်ရေးရာ နားလည်သဘောပေါက်မှုကို ရရှိခြင်းသည် ရည်မှန်းချက် မဟုတ်ပေ။ မည်သည့်အရာမှာ ရည်မှန်းချက်ဖြစ်သနည်း။ ရည်မှန်းချက်မှာ သမ္မာတရားကို လက်တွေ့လုပ်ဆောင်ကာ သမ္မာတရားကို နားလည်ရန် ဖြစ်သည်။ တစ်စုံတစ်ဦးသည် ဘုရားနှုတ်ကပတ်တော်များကို လက်တွေ့လုပ်ဆောင်သည့်အခါ ရှေ့ဆက်လမ်းတစ်ခုရှိပြီး၊ မည်သို့ ရှေ့ဆက်လုပ်ဆောင်ရမည်ကို သိရှိကာ၊ သူ၏ နှုတ်ကပတ်တော်များကို လက်တွေ့လုပ်ဆောင်ပြီးနောက်၊ ထိုနှုတ်ကပတ်တော်များရှိ သမ္မာတရားများကို နားလည်နိုင်ပြီး ထိုအရာအတွင်းရှိ ဆက်နွှယ်မှုများကိုလည်းကောင်း၊ လက်တွေ့လုပ်ဆောင်မှုနှင့်ဆိုင်သော စည်းမျဉ်းများကိုလည်းကောင်း သိရှိလျှင်၊ ဤသည်မှာ သမ္မာတရားကို သိနားလည်ခြင်း အကျိုးတရားများ စွမ်းဆောင်ရရှိပြီးဖြစ်သည့် ဝိညာဉ်ရေးရာ နားလည်သဘောပေါက်မှုရှိသောသူတစ်ဦး ဖြစ်ပေသည်။ အကြင်သူက ဝိညာဉ်ရေးရာ နားလည်သဘောပေါက်မှု ရှိမရှိဟူသည်မှာ ထိုသူ့အနေဖြင့် သမ္မာတရားကို နားလည်ကာ ရရှိခြင်း ရှိမရှိဟူသည်နှင့် ဆက်စပ်ပေသည်။ ထို့ကြောင့် ဘုရားသခင်ကို ယုံကြည်သူများအတွက် မိမိတွင် ဝိညာဉ်ရေးရာ နားလည်သဘောပေါက်မှု ရှိမရှိဟူသည်မှာ အလွန်အရေးပါသည့် ကိစ္စတစ်ခု၊ မိမိ၏ သမ္မာတရား နားလည်နိုင်စွမ်းကို တိုက်ရိုက် ထိခိုက်သည့်အရာတစ်ခု ဖြစ်သည်။ ဥပမာအနေဖြင့်၊ ဘုရားသခင်က လူ၏ ကျိုးနွံနာခံခြင်းကို တောင်းဆိုသော်လည်း၊ မည်သည့်အရာ အတိအကျကို လူက ကျိုးနွံနာခံရမည်နည်း။ ကျိုးနွံနာခံခြင်းခံရသည့်အရာမှာ မည်သည့်အရာနည်း။ (သမ္မာတရားနှင့် ဘုရားသခင်၏ နှုတ်ကပတ်တော်ဖြစ်သည်။) သမ္မာတရားနှင့် ဘုရားသခင်၏ နှုတ်ကပတ်တော်ကို ကျိုးနွံနာခံလော့။ သာ၍သေချာသော ဝေါဟာရဖြင့် ပြောရလျှင်၊ ဤသည်မှာ လူတို့အတွက် ဘုရားသခင်၏ သတ်မှတ်ချက်များကို ကျိုးနွံနာခံရန်၊ လူတို့အတွက် ဘုရားသခင် စီစဉ်ဖွဲ့စည်းသည့် လက်တွေ့ဘဝ ပတ်ဝန်းကျင်များ၊ လူများ၊ အဖြစ်အပျက်များနှင့် အမှုအရာများကို ကျိုးနွံနာခံရန်နှင့် ၎င်းတို့၏ အမျိုးမျိုးသော တာဝန်များတွင် လူတို့အပေါ် ဘုရားသခင်၏ သတ်မှတ်ချက်များကို ကျိုးနွံနာခံရန် ဆိုလိုသည်။ နောက်ထပ် ပြောကြဦးစို့။ ကျိုးနွံနာခံမှုနှင့်ဆိုင်သည့် လက်တွေ့ကျမှုထဲတွင် အခြား မည်သည့်အရာ ပါရှိသနည်း။ (အထက်၏ အလုပ်အစီအစဉ်များကို ကျိုးနွံနာခံခြင်းဖြစ်သည်။) ယင်းမှာ ထိုအရာ၏ တစ်စိတ်တစ်ပိုင်း ဖြစ်သည်။ အခြားမည်သည့်အရာ ရှိသေးသနည်း။ (ကျွန်ုပ်တို့အတွက် ဘုရားအိမ်တော်က စီစဉ်သည့် တာဝန်တိုင်းကို ကျိုးနွံနာခံခြင်း ဖြစ်သည်။) တာဝန်များသည် ဘုရားသခင်ကို ယုံကြည်သူများအတွက် အလွန်အရေးပါသော ကိစ္စတစ်ခုဖြစ်ပြီး မိမိတာဝန်ကို ကောင်းစွာ ထမ်းဆောင်နိုင်ခြင်း ရှိမရှိက သမ္မာတရား လက်တွေ့ကျမှုကို ၎င်းတို့ ပိုင်ဆိုင်ခြင်း ရှိမရှိဟူသည့်အရာနှင့် ဆက်စပ်ပေသည်။ ထိုအတွက် နောက်ထပ် အပိုင်းတစ်ခု ရှိသေးသည်။ လူတို့အပေါ် ဘုရားသခင် တောင်းဆိုသည့် ကျင့်ကြံပြုမူခြင်း စံနှုန်းဖြစ်သည်။ ဤသည်မှာလည်း အလွန်အရေးကြီး၏။ အကြင်သူ၏ ကျင့်ကြံပြုမူခြင်းတွင် မည်သည့်အရာများ ပါဝင်သနည်း။ အကြင်သူက မိမိ၏ ညီအစ်ကို မောင်နှမများကို ဆက်ဆံပုံ၊ ကြွယ်ဝချမ်းသာမှုကို သဘောထားပြုမူပုံနှင့် သူ၏ ရှေ့ရေး၊ အိမ်ထောင်ရေး၊ ချစ်ခင်မှုများနှင့် ဇာတိပကတိ ပျော်ရွှင်မှုတို့အား သဘောထားပြုမူပုံတို့ ပါဝင်သည်။ ဤအမျိုးမျိုးသော ကိစ္စရပ်များတွင် သမ္မာတရားကို ရှာဖွေခြင်း၊ ဘုရားသခင်၏ တောင်းဆိုချက်များအတိုင်း ဆောင်ရွက်ခြင်း၊ သမ္မာတရား၏ စည်းမျဉ်းများအတိုင်း အမှုအရာများကို လုပ်ဆောင်ခြင်းနှင့် မိမိ လက်တွေ့လုပ်ဆောင်ပြီး အသက်ရှင်နေထိုင်သည့်ပုံတွင် သမ္မာတရား စည်းမျဉ်းများကို လိုက်နာစောင့်ထိန်းခြင်းတို့ဖြစ်သည့် ဤအရာအားလုံးက ကျိုးနွံနာခံခြင်း ဖြစ်သည်။ ဤအရာအားလုံးက ကျိုးနွံနာခံခြင်းနှင့်ဆိုင်သည့် လက်တွေ့ကျမှု ဖြစ်သည်။ ဥပမာအနေဖြင့်၊ လူအချို့သည် မိမိ၏ ညီအစ်ကို မောင်နှမများအား ဆက်ဆံပုံသည် ကျိုးနွံနာခံခြင်း သမ္မာတရားနှင့် ဆက်စပ်မှုမရှိဟု ယုံကြည်ကြသည်။ ဤအမြင်သည် မှန်သလော။ ထိုအရာသည် မိမိ ကျင့်ကြံပြုမူပုံနှင့် ဆက်စပ်ပေသည်။ သင် မနှစ်သက်သည့် ညီအစ်ကိုတစ်ဦး သို့မဟုတ် ညီအစ်မတစ်ဦးကို အမြဲ အနိုင်ကျင့်ရန်၊ ၎င်းတို့ကို အမြဲ ကြမ်းကြမ်းတမ်းတမ်း ပြောဆိုရန်သည် ကျင့်ကြံပြုမူခြင်း စည်းမျဉ်းဖြစ်သလော။ (မဟုတ်ပါ။) ဘုရားသခင်သည် လူတို့အား အခြားသူတို့ကို ဆက်ဆံရန် မည်သို့ တောင်းဆိုသနည်း။ (လူတို့ကို ကျွန်ုပ်တို့ မျှမျှတတ ဆက်ဆံရန် ဘုရားသခင် တောင်းဆိုပါသည်။) မျှတခြင်းဟူသည်မှာ မည်သည့်အရာကို ဆိုလိုသနည်း။ လူတို့ကို ၎င်းတို့၏ အသွင်အပြင်၊ ကိုယ်ပိုင်လက္ခဏာ၊ အဆင့်အတန်း၊ ၎င်းတို့ အသိပညာရှိမရှိ သို့မဟုတ် မိမိ၏ ကိုယ်ပိုင် နှစ်သက်မှုများ သို့မဟုတ် ၎င်းတို့အပေါ် ခံစားချက်များအတိုင်း ဆက်ဆံခြင်းမဟုတ်ဘဲ၊ သမ္မာတရားစည်းမျဉ်းများအတိုင်း ဆက်ဆံခြင်းကို ဆိုလိုသည်။ သို့ဆိုလျှင် လူတို့ကို သမ္မာတရား စည်းမျဉ်းများအတိုင်း ဆက်ဆံခြင်းသည် အဘယ်ကြောင့် မျှတသနည်း။ ဤအရာကို နားမလည်သောသူများစွာရှိပြီး၊ ထိုသို့နားလည်ရန် သမ္မာတရားကို ၎င်းတို့ နားလည်ဖို့ လိုအပ်သည်။ ဘာသာတရားမရှိသူများက နားလည်ထားသည့် မျှတမှုသည် စစ်မှန်သည့် မျှတမှု ဖြစ်သလော။ လုံးဝ မဟုတ်ပေ။ ဖြောင့်မတ်ခြင်းနှင့် တရားမျှတမှုတို့သည် ဘုရားသခင်ထံ၌သာ တည်ရှိသည်။ ဖန်ဆင်းရှင်က သူ၏ ဖန်ဆင်းခံများအပေါ် တောင်းဆိုချက်များတွင်သာ မျှတမှုရှိသည်၊ ဘုရားသခင်၏ ဖြောင့်မတ်ခြင်း ပေါ်လွင်နိုင်ပေသည်။ ထို့ကြောင့်၊ မျှတမှုသည် လူတို့ကို သမ္မာတရား စည်းမျဉ်းများအတိုင်း ဆက်ဆံခြင်းမှသာ လာနိုင်သည်။ အသင်းတော်တွင်ရှိသည့် လူများကို သင် မည်သည့်အရာ တောင်းဆိုသင့်ပြီး ၎င်းတို့ကို သင် မည်သို့ ဆက်ဆံသင့်သနည်း။ ၎င်းတို့ ထမ်းဆောင်နိုင်သည့် မည်သည့်တာဝန်မဆိုသည် ထမ်းဆောင်ရန် ၎င်းတို့အတွက် စီစဉ်သင့်သည့်အရာ ဖြစ်သည်။ ပြီးလျှင် ၎င်းတို့သည် တာဝန်တစ်ခုကို ထမ်းဆောင်နိုင်စွမ်းမရှိဘဲ အဖျက်အမှောင့်များပင် ဖြစ်စေလျှင်၊ ၎င်းတို့ ရှင်းလင်းပစ်ခံရခြင်းနှင့်ထိုက်တန်လျှင်၊ သင်နှင့် ကောင်းမွန်သည့် ဆက်ဆံရေးရှိလျှင်ပင် ၎င်းတို့ ရှင်းလင်းပစ်ခံရသင့်သည်။ ဤသည်မှာ မျှတမှုဖြစ်သည်။ ဤသည်မှာ အခြားသူတို့ကို မျှတစွာ ဆက်ဆံခြင်း စည်းမျဉ်းများတွင် ပါဝင်သည့်အရာ ဖြစ်သည်။ ဤသည်မှာ အပြုအမူ စည်းမျဉ်းများနှင့် ပတ်သက်သည်။ ကျိုးနွံနာခံခြင်း သမ္မာတရား၏ သွင်ပြင်လက္ခဏာတစ်ခုတွင် မိမိတာဝန်ကို ထမ်းဆောင်ခြင်း ပါဝင်သည်။ နောက်ထပ် သွင်ပြင်လက္ခဏာတွင် ကပ်ဘေးနှင့် နာမကျန်းမှု ရိုက်ခတ်သည့်အခါ ပြဿနာကို လူတို့ နာခံပြီး သဘောထားပြုမူပုံနှင့် မိမိတို့ သက်သေခံချက်တွင် ၎င်းတို့ ခိုင်ခိုင်မာမာ ရပ်တည်ပုံတို့ ပါဝင်သည်။ ထို့ထက်ပို၍၊ လူတို့၏ ကျင့်ကြံပြုမူမှုနှင့်ဆိုင်သော သွင်ပြင်လက္ခဏာ ရှိသည်။ အရေးအကြီးဆုံးမှာ၊ ၎င်းတို့အနေဖြင့် ရိုးသားသော လူတစ်ဦးဖြစ်ရန် ကြိုးပမ်းရမည်ဖြစ်ပြီး၊ အသိစိတ်နှင့် ဆင်ခြင်တုံတရား ရှိရမည်ဖြစ်သည်။ ၎င်းတို့သည် ရှင်သန်ရမည်လည်းဖြစ်ကာ စားသောက်၊ ဝတ်စားဆင်ယင်၊ အမိုးအကာအောက်တွင် နေထိုင်ပြီး ပုံမှန်လူတစ်ဦးအဖြစ် သွားလာလှုပ်ရှားရမည်ဖြစ်၏။ ဘဝအဆင့်အတန်းအရ၊ လူတို့အပေါ် ဘုရားသခင်၏ သတ်မှတ်ချက်မှာ အဘယ်နည်း။ (ကျွန်ုပ်တို့သည် အစားအစာနှင့် အဝတ်အထည်ရှိရုံမျှဖြင့် ရောင့်ရဲသင့်ကြပါသည်။) ယင်းမှာ ကျေးဇူးတော်ခေတ်တွင် လူတို့အတွက် ဘုရားသခင်၏ သတ်မှတ်ချက်ဖြစ်ခဲ့သည်။ မျက်မှောက်ခေတ်တွင် လူတို့အတွက် ဘုရားသခင်၏ သတ်မှတ်ချက်များမှာ အဘယ်နည်း။ လူတို့၏ အစားအစာ၊ အဝတ်အစား၊ အမိုးအကာနှင့် သယ်ယူပို့ဆောင်ရေးနည်းလမ်းများအတွက်လည်းကောင်း၊ ၎င်းတို့၏ စကားနှင့် ကိုယ်ဟန်အမူအရာအတွက်လည်းကောင်း၊ ၎င်းတို့၏ ဝတ်စားဆင်ယင်ပုံအတွက်လည်းကောင်း ဘုရားသခင်တွင် သတ်မှတ်ချက်များရှိသည်။ သင့်ကို ခြိုးခြံသောအကျင့်ရှိရန် သူ မတောင်းဆိုသကဲ့သို့ သွေးသား သက်သာမှုတွင် မမွေ့လျော်စေပေ။ ပျင်းရိခြင်း၊ သွေးသား သက်သာမှုတွင် မွေ့လျော်ခြင်းနှင့် ပျော်ရွှင်မှု ရှာဖွေခြင်းတို့သည် ဘုရားသခင်၏ သတ်မှတ်ချက်များ မဟုတ်ပေ။ ဘုရားသခင်၏ သတ်မှတ်သည့် စံနှုန်းများမှာ အဘယ်နည်း။ သူသည် သင့်အား အပြည့်အဝ ဆက်ကပ်ရန်၊ တာဝန်သိစိတ်ရှိရန်၊ သင်၏ တာဝန်များတွင် တာဝန်ယူရန်၊ သင် ဆင်းရဲဒုက္ခခံပြီး အဖိုးအခပေးဆပ်ရန်၊ လုံ့လဝီရိယရှိစွာ အလုပ်လုပ်ပြီး မပျင်းရိရန် တောင်းဆိုသည်။ စည်းစိမ်ဥစ္စာ၊ လောက၊ ဆိုးယုတ်သော ရေပန်းစားများအပေါ် သင်ထားရှိသည့် သဘောထားများနှင့်လည်းကောင်း၊ သင်နှင့် ပတ်သက်ဆက်နွှယ်သော ဘာသာတရားမရှိသူများကို ဆက်ဆံသင့်သည့် သဘောထားနှင့်လည်းကောင်း စပ်လျဉ်း၍ ဤအရာအားလုံးအတွက် ဘုရားသခင်၌ သတ်မှတ်ထားသော စံနှုန်းများ ရှိတော်မူပြီး ၎င်းတို့အားလုံး၌ ရှာဖွေတွေ့ရှိနိုင်သော သမ္မာတရားလည်း ရှိပါသည်။ ဤကြီးမားသည့် အမျိုးအစားတစ်ခုစီအတွင်းတွင် လူတို့ လက်တွေ့လုပ်ဆောင်ပြီး ကျိုးနွံနာခံသင့်သည့် သမ္မာတရားများ ရှိသည်။ လူအချို့သည် သက်သာမှုတွင် မွေ့လျော်ကြပြီး၊ စားခြင်း၊ သောက်ခြင်းနှင့် ပျော်ပါးမှုတွင် မွေ့လျော်ခံစားကြသည်။ မိမိတို့၏ သွေးသား ဆန္ဒများကို အလိုလိုက်ပြီး ရေပန်းစားမှုများနောက်လိုက်ရန် ၎င်းတို့ နှစ်သက်ကြသည်။ လူ့အဖွဲ့အစည်းတွင်ရှိသည့် လူတို့က ပျော်ပါးကြပုံကို မြင်သည့်အခါ၊ ၎င်းတို့က ပါဝင်ချင်ကြပြီး၊ ၎င်းတို့၏ စိတ်နှလုံးများက အပြင်လောကနှင့် အမြဲ ရှိနေသည်။ ၎င်းတို့သည် မိမိတို့၏ တာဝန်ကို ကောင်းစွာ ထမ်းဆောင်နိုင်ကြသလော။ (မထမ်းဆောင်နိုင်ကြပေ။) လူအချို့သည် ဘာသာတရားမရှိသူများကို ၎င်းတို့၏ လှပသည့် အဝတ်အစားများနှင့် တွေ့သည့်အခါ၊ ဘုရားသခင်ကို ယုံကြည်သူများအဖြစ် မိမိတို့ ဝတ်ဆင်သည့်အရာကို အလွန်ရိုးရှင်းသည့်အရာအဖြစ် မြင်ကာ အထင်သေးခံရမည်ကို အမြဲ စိုးရိမ်နေကြသည်။ ၎င်းတို့သည် လုံးဝ စိတ်မကြည်မသာဖြစ်ကြလိမ့်မည်။ အခြားသူတို့က အခြားငယ်ရွယ်သော စုံတွဲများသည် မိမိတို့ကိုယ်ပိုင် ကမ္ဘာငယ်လေးများထဲတွင် အသက်ရှင်နေကြသည်ကိုမြင်ပြီး၊ အထီးကျန်ကာ မိမိတို့ကိုယ်ကို ထီးတည်းရှိနေသည်ဟု ခံစားကြရသည် ၎င်းတို့သည် ဤကိစ္စများဖြင့် အမြဲ စိတ်ဆင်းရဲကြပြီး၊ သမ္မာတရားကို မရှာဖွေကြသကဲ့သို့ ဘုရားသခင် ရှေ့မှောက်သို့ မလာကြပေ။ ၎င်းတို့သည် မိမိတို့တာဝန်ကို ကောင်းစွာ ထမ်းဆောင်နိုင်သလော။ (မထမ်းဆောင်နိုင်ပါ။) ဤအရာများက သာမညောင်ညဖြစ်ပြီး၊ သိသာထင်ရှားသည့် သမ္မာတရား ပါဝင်သည့်ပုံမရသော်လည်း၊ လူအတွက် ဘုရားသခင်၏ တောင်းဆိုချက်များနှင့်ဆိုင်သော အခြေခံအကျဆုံး သမ္မာတရားများနှင့် ဆက်စပ်ပေသည်။ လူတစ်ဦးသည် ဤပြဿနာများကို မအောင်မြင်နိုင်သကဲ့သို့ မချိုးနှိမ်နိုင်လျှင်လည်းကောင်း၊ ထိုအရာများသည် သူ၏အတွင်းတွင် အဖျက်အမှောင့်တစ်ခု အမြဲဖြစ်ကာ ဘုရားသခင်ကို သူ၏ ယုံကြည်မှုနှင့် သူ၏ တာဝန်ထမ်းဆောင်မှုတို့အား ထိခိုက်စေလျှင်၊ ဘုရားသခင်ကို ယုံကြည်မှု လမ်းကြောင်းမှန်ပေါ်တွင် အစပြုရန် သူ့အတွက် အတော်လေး ခက်ခဲလိမ့်မည် ဖြစ်သည်။

အခြေခံအကျဆုံးမှသည် အနည်းငယ် သာ၍ နက်နဲသောအရာများထိ၊ သမ္မာတရား၏ သွင်ပြင်လက္ခဏာတိုင်းသည် သမ္မာတရား ဖြစ်၏။ အပေါ်ယံအဆင့်နှင့် နက်နဲသော သမ္မာတရားတို့ကြား ခြားနားမှု မရှိပေ။ ခြားနားချက်မှာ လူတို့သည် မည်သည့် အခြေအနေများအောက်တွင် မည်သည့် သမ္မာတရားများကို လက်တွေ့လုပ်ဆောင်သင့်သည်ဟူသည်တွင် ရှိပေသည်။ အချို့သော သမ္မာတရားများသည် လူတို့၏ တာဝန်များနှင့် ပတ်သက်သည်။ အချို့မှာ ၎င်းတို့၏ နေ့စဉ်ဘဝနေထိုင်မှုပုံစံများနှင့် ပတ်သက်သည်၊ ဥပမာအနေဖြင့် ၎င်းတို့၏ နေ့စဉ် အမူအကျင့်များ၊ စည်းမျဉ်းများနှင့်လည်းကောင်း၊ နှစ်သက်မှုများနှင့်လည်းကောင်း ပတ်သက်ပြီး၊ အချို့မှာ လူအတွက် ဘုရားသခင် စီစဉ်ဖွဲ့စည်းသည့် ပတ်ဝန်းကျင်များ၊ လူများ၊ အဖြစ်အပျက်များ၊ အမှုအရာများနှင့် ပတ်သက်ပေသည်။ ပြဿနာက မည်သည့်အရာဖြစ်စေ၊ ထိုပြဿနာက နေ့စဉ်ဘဝ သို့မဟုတ် တာဝန်နှင့် ပတ်သက်သည်ဖြစ်စေ၊ ပြီးလျှင် ထိုပြဿနာနှင့်ပတ်သက်သည့် ကိစ္စရပ်က မည်မျှ ကြီးမားသည်၊ သေးငယ်သည်ဖြစ်စေ၊ သင် လေးနက်စွာ သဘောထားပြုမူနိုင်လျှင်၊ သမ္မာတရားကို ရှာဖွေနိုင်လျှင်၊ သမ္မာတရား စည်းမျဉ်းများအတိုင်း ပြုမူဆောင်ရွက်နိုင်ပြီး သမ္မာတရား စည်းမျဉ်းများအတိုင်း လက်တွေ့လုပ်ဆောင်နိုင်လျှင်၊ သမ္မာတရားကို သင် လိုက်စားနေခြင်း ဖြစ်သည်။ လူအချို့သည် တရားဒေသနာများကို နှစ်အနည်းငယ်ကြာ နားထောင်ပြီး၊ သမ္မာတရား လက်တွေ့လုပ်ဆောင်ခြင်းကို အာရုံစိုက်ခြင်းထက်၊ ယခင်က ၎င်းတို့ မကြားရသေးသည့် တရားဒေသနာများကို နားထောင်ခြင်းကိုသာ အာရုံစိုက်ကြသည်။ ၎င်းတို့သည် တတိယကောင်းကင်ဘုံ၏ ဘာသာစကား တစ်ခုခုနှင့် နက်နဲမှုများကို အစဉ်ကြားလိုကြပြီး၊ အခြားသူများထံ အဆင့်မြင့်သည့် တရားဒေသနာများကိုသာ အမြဲ ဟောပြောနေကြသည်။ ထိုသူတို့က နားမလည်သည်ကို ၎င်းတို့ မြင်သည့်အခါ၊ မိမိတို့ကိုယ်ကို အတော်လေး ကျေနပ်အားရကြသည်။ ဤသည်မှာ ဆင်ခြင်တုံတရားကို ကျော်လွန်ပေသည်။ ထိုအနှစ်မဲ့သောအရာများအကြောင်း ပြောခြင်း၏ အသုံးဝင်မှုမှာ အဘယ်နည်း။ သင်ဟောပြောသည့်အရာသည် လူ၏တာဝန်နှင့် ဆက်စပ်ခြင်းမရှိလျှင်၊ လူ၏ နေ့စဉ်ဘဝများတွင် ထုတ်ဖော်ပြသည့် အခြေအနေများ၊ ဖောက်ပြန်ပျက်စီးသော စိတ်သဘောထားများနှင့် ဆက်စပ်ခြင်းမရှိလျှင်၊ လူတို့၏ ဘဝများ၊ ၎င်းတို့၏ အသက်ဝင်ရောက်မှု၊ ၎င်းတို့၏ တာဝန်နှင့် အဆက်အစပ်မရှိလျှင်၊ ၎င်းတို့၏နေ့စဉ်ဘဝများတွင် ထင်ရှားပြီး ထုတ်ဖော်ပြသည့် အခြေအနေများနှင့် ဆက်နွှယ်မှုမရှိလျှင်၊ သင် ဟောပြောသည့်အရာသည် အယူဝါဒနှင့် အနှစ်မဲ့သော စကားများသာဖြစ်ပြီး သမ္မာတရား မဟုတ်ပေ။ တရားဒေသနာအတော်များများကို နားထောင်ပြီးနောက်တွင် သမ္မာတရားကို ၎င်းတို့နားလည်သည်ဟု တွေးထင်သည့် လူများစွာ ရှိသည်။ ၎င်းတို့သည် ဤတရားဒေသနာများမှ အချို့သော အယူဝါဒများနှင့် စည်းမျဉ်းစည်းကမ်းများကို အကျဉ်းချုပ်ပြီး၊ လူတို့ထံ မကြာခဏ ဟောပြောပြီး ၎င်းတို့နှင့် မိတ်သဟာယပြုကြသော်လည်း၊ ပြဿနာများ သို့မဟုတ် အခက်အခဲများ ဖြစ်ပေါ်သည့်အခါ မည်သို့ ကိုင်တွယ်ဖြေရှင်းရမည်ကို မသိကြချေ။ ထို့ကြောင့် ၎င်းတို့ နားလည်သည့် အယူဝါဒသည် မည်သည့် အမှန်တကယ်ဖြစ်သော ပြဿနာများကိုမျှ မဖြေရှင်းနိုင်သည်မှာ အဘယ်ကြောင့်နည်း။ ဤအရာက ၎င်းတို့အနေဖြင့် သမ္မာတရားကို နားမလည်ကြသေးကြောင်း သက်သေပြပေသည်။ လူအချို့သည် စကားလုံးများနှင့် အယူဝါဒများကို နှစ်ပေါင်းများစွာ ဟောပြောနေခဲ့သော်လည်း၊ သမ္မာတရားအကြောင်း မိတ်သဟာယပြုပြီး ပြဿနာများကို ဖြေရှင်းရန် စေခိုင်းခြင်းခံရသည့်အခါ ထိုသို့ မလုပ်နိုင်ကြပေ။ ၎င်းတို့၏ အတွေ့အကြုံဆိုင်ရာ သက်သေခံချက်များအကြောင်းကို ရေးသားရန် စေခိုင်းခြင်းခံရသည့်အခါ၊ ၎င်းတို့ မရေးနိုင်ကြသကဲ့သို့ တစ်စုံတစ်ဦးက တစ်စုံတစ်ရာကို ကြုံရပြီး အကူအညီအတွက် ၎င်းတို့ကို ရှာကြသည့်အခါ၊ ၎င်းတို့ အကူအညီမပေးနိုင်ကြပေ။ ဤသည်မှာ မည်သည့် လူစားမျိုးဖြစ်သနည်း။ ထိုသို့သောလူများသည် သမ္မာတရားကို နားမလည်ကြသကဲ့သို့ ဝိညာဉ်ရေးရာ နားလည်သဘောပေါက်မှု မရှိကြပေ။ သနားဖွယ်ကောင်းလိုက်လေခြင်း။ စကားကြီးစကားကျယ်ပြောပြီး ကျယ်လောင်စွာ သံပြိုင်ကြွေးကြော်ခြင်း၊ အသိပညာ၊ အယူဝါဒနှင့် ဓမ္မပညာတို့အပေါ်၊ အခြားသူများ မရှိသည့်အရာဖြင့် မိမိကိုယ်ကို ဖြည့်ဆည်းခြင်းအပေါ်၊ အခြားသူတို့က ယခင်က မကြားသေးသည့်အရာကို သင်ယူခြင်းအပေါ် အာရုံစိုက်ခြင်း၊ သို့မဟုတ် အမှုအရာများကို အသေအချာမှတ်သားထားခြင်းနှင့် အခြားသူတို့၏ ကိုးကွယ်မှုနှင့် လေးစားခြင်းကို ရယူခြင်းတို့အပေါ် အာရုံစိုက်ခြင်းတို့ဖြစ်သည့် ဤအရာများဖြင့် ဝိညာဉ်ရေးရာ နားလည်သဘောပေါက်မှုကို စွမ်းဆောင်ရရှိနိုင်သလော။ (မရရှိနိုင်ပါ။) ပြီးလျှင် ဝိညာဉ်ရေးရာ နားလည်သဘောပေါက်မှုကို မရရှိနိုင်သည့်သူများသည် သမ္မာတရားကို နားလည်နိုင်ကြသလော။ (နားမလည်နိုင်ပါ။) ထို့ကြောင့်၊ ဝိညာဉ်ရေးရာ နားလည်သဘောပေါက်မှုသည် သမ္မာတရားကို သိနားလည်ခြင်းနှင့် ဆက်စပ်ပေသည်။ တစ်စုံတစ်ဦးသည် ဘုရားသခင်ကို နှစ်ပေါင်းမည်မျှ ယုံကြည်ပြီးသည်ဖြစ်စေ၊ ၎င်းတို့တွင် ဝိညာဉ်ရေးရာ နားလည်သဘောပေါက်မှုရှိမရှိဟူသည်ကို ၎င်းတို့က သမ္မာတရားကို သိနားလည်ခြင်းရှိမရှိဟူသည့်အရာက ထုတ်ဖော်ပြသည်ထက် မည်သည့်အရာကမျှ သာ၍ ထုတ်ဖော်ပြခြင်း မရှိပေ။ ဝိညာဉ်ရေးရာ နားလည်သဘောပေါက်မှုရှိသောသူတို့သည် ဘုရားနှုတ်ကပတ်တော်များကို အလွယ်တကူ နားလည်နိုင်ပြီး၊ တရားဒေသနာများကို ကြားသည့်အခါ သမ္မာတရားကို အလွယ်တကူ နားလည်နိုင်ကြသည်။ သမ္မာတရားကို နားလည်နိုင်သော လူတို့သည် ဝိညာဉ်ရေးရာ နားလည်သဘောပေါက်မှုရှိသော လူများဖြစ်ပြီး၊ ဝိညာဉ်ရေးရာ နားလည်သဘောပေါက်မှုရှိသောသူတို့က သမ္မာတရားကို လိုက်စားသရွေ့၊ သမ္မာတရား လက်တွေ့ကျမှုထဲသို့ အလွယ်တကူ ဝင်ရောက်ကြလိမ့်မည် ဖြစ်သည်။

၂၀၂၀ ခုနှစ်၊ အောက်တိုဘာလ ၅ ရက်


“ချစ်လို့” သီချင်းအကြောင်း မိတ်သဟာယ
(ဓမ္မတေး အဖွဲ့နှင့် မိတ်သဟာယ)

ငါကြားရသည့် သင်တို့ သီဆိုကြသော အသင်းတော် အသက်တာအကြောင်း ဓမ္မတေးသီချင်းများထဲတွင် လက်တွေ့ကျသည့် အတွေ့အကြုံနှင့်ပတ်သက်သော ဓမ္မတေးများ အလွန်နည်းပါးဆဲ ဖြစ်သည်။ ဓမ္မတေးသီချင်း အများစုတွင် အတွေ့အကြုံများက အလွန် ပေါ့တန်သည်။ ထိုဓမ္မတေးများကို သီဆိုခြင်းက လူတို့ကို များစွာ အကျိုးမပြုပေ။ ဓမ္မတေးအချို့သည် စစ်မှန်မှု အနည်းငယ်မျှမရှိဘဲ အနှစ်မဲ့သည့် သဘောတရားသာ ပါဝင်သည်။ ဥပမာအနေဖြင့် “ချစ်လို့”၊ “ဘုရားသခင်က ကျွန်ုပ်တို့ကို အနက်ရှိုင်းဆုံး ချစ်ပေသည်” နှင့် “ထာဝရ ချစ်ခြင်းမေတ္တာ” တို့ကိုကြည့်လော့။ အားလုံးက အနှစ်မဲ့သည်၊ သဘောတရားအရဖြစ်ပြီး နားဝေတိမ်တောင်ဖြစ်သော စကားများတို့ ပါဝင်သည်။ ယင်းတို့သည် လုံးဝ လက်တွေ့မကျပေ။ ဤဓမ္မတေးသုံးပုဒ်အတွက် သီချင်းစာသားများနှင့်ပတ်သက်၍ သင်တို့ အဘယ်သို့ ထင်မြင်သနည်း။ အားလုံးက အဓိပ္ပာယ်မရှိပေ။ လူတို့၏ အယူအဆများ၊ စိတ်ကူးများနှင့်သက်ဆိုင်သည့် စကားများသာ ဖြစ်သည်။ လက်တွေ့ကျသည့် အတွေ့အကြုံနှင့်ဆိုင်သော စကားတစ်ခွန်းတလေ ဘာဆိုဘာမျှ အသားပေးဖော်ပြခြင်း မရှိပေ။ အကြင်သူသည် အတွေ့အကြုံနှင့်ပတ်သက်သည့် ဓမ္မတေးများကိုပင် မရေးသားနိုင်ဘဲ ဘုရားသခင်ကို ချီးမွမ်းသည့် ဓမ္မတေးများကို ရေးသားလိုဆဲဖြစ်လျှင် မနိုင်ဝန်ထမ်းနေခြင်း မဟုတ်လော။ သာမန်လူတစ်ဦးအနေဖြင့် ဘုရားသခင်၏ အရာအားလုံးနှင့် ဖြစ်ခြင်းကို သက်သေခံရန်နှင့် သူ၏ အနှစ်သာရကို သက်သေခံရန် ဖြစ်နိုင်သလော။ ဤအရာကို လူမည်မျှက လုပ်ဆောင်နိုင်သနည်း။ သင်သည် ဘုရားသခင်အကြောင်း မည်သည့်အရာကိုမျှ မသိဘဲ ဤအယူအဆများနှင့် စိတ်ကူးများကို စာရွက်တွင် ရေးမှတ်လျှင် ဤသည်မှာ ဘုရားသခင်၏ အနှစ်သာရနှင့် ကိုက်ညီသလော။ ဘုရားအမှု၏ အမှန်တရားများနှင့် ကိုက်ညီသလော။ ဤအယူအဆများနှင့် စိတ်ကူးများကို လေရှည်ခြင်းသည် ဘုရားသခင်ကို ချီးမွမ်းခြင်း ဖြစ်သလော။ သင်သည် ဘုရားသခင်ကို သိသည့်အသိမရှိလျှင် သင် ရေးသားသည့် သူ့ကိုချီးမွမ်းသော ဓမ္မတေးသီချင်းများသည် လက်တွေ့ကျလိမ့်မည် မဟုတ်။ ထိုအစား သင်၏ ကိုယ်ပိုင် စစ်မှန်သော အတွေ့အကြုံ၊ စစ်မှန်သော အသိအကြောင်းနှင့် ကိုယ်ပိုင်နားလည်မှုတို့ကို ရေးသားသင့်သည်။ လက်တွေ့ကျပြီး ခိုင်လုံသည့်အရာများကို ရိုးရိုးယဉ်ယဉ် ပြောဆိုသင့်သည်။ စကားကြီးစကားကျယ်များနှင့် ချဲ့ကားပြောဆိုခြင်းများကို ရှောင်သင့်သည်။ သင်သည် ဘုရားသခင်၏ စီမံခန့်ခွဲခြင်း အစီအစဉ်၊ သူ၏ ဖြောင့်မတ်သော စိတ်သဘောထား၊ သူ၏ ချစ်ခြင်းမေတ္တာ၊ သူ၏ ဂုဏ်အသရေရှိခြင်း၊ သူ၏ ကြီးမြတ်မှု၊ သူ၏ သာလွန်မှုနှင့် သူ၏ တစ်မူထူးခြားခြင်းတို့ကဲ့သို့သော အကြောင်းများ၊ ဤစကားများကို ရေးသားသည်။ ဤအရာများကို သင် အမှန်တကယ် သဘောပေါက်သလော။ သင် နားလည်သလော။ ယင်းတို့ကို သင် နားမလည်ဘဲ ယင်းတို့အကြောင်းကို မရမက ရေးသားနေသေးလျှင် သင်သည် ကြောင်းကျိုးမမြင်ဘဲ ရေးသားနေခြင်း၊ မိမိကိုယ်ကို ကြွားဝါခြင်းနှင့် ကြွားလုံးထုတ်ခြင်းသာ ဖြစ်သည်။ လူတို့က ထိုသို့သော အနှစ်မဲ့သည့် စကားများကို သီဆိုကြသည်နှင့်အမျှ ကြွားဝါရာတွင် သင့်နောက်လိုက်ကြရင်း ၎င်းတို့ လိုက်လံ သီဆိုသောအခါ ထိုအရာက ၎င်းတို့ကို မရှင်းမလင်း ခံစားရစေသည်။ ပြီးလျှင် သီဆိုပြီးသွားသည့်အခါ ထိုအရာက မည်သူ့ကိုမျှ အကျိုးမပြုပေ။ ဤအရာ၏ အကျိုးဆက်များမှာ အဘယ်နည်း။ ဤသည်မှာ လူတို့ကို ကစားခြင်းနှင့် ၎င်းတို့၏ အချိန်ကို ဖြုန်းတီးခြင်း မဟုတ်လော။ ဤသည်မှာ ဘုရားသခင်ကို လှည့်ဖြားခြင်းနှင့် အရူးလုပ်ခြင်း ဖြစ်သည် မဟုတ်လော။ သင် ရှက်စိတ်မခံစားရသလော။

ကြည့်လော့၊ “ချစ်လို့”ဟူသည့် ဓမ္မတေးသီချင်း စာသားများက အဘယ်သို့ဖြစ်သနည်း။ “ချစ်လို့ ဘုရားသခင် လူသားမျိုးနွယ်ကို ဖန်ဆင်းပြီး အစဉ်သဖြင့် ဂရုစိုက်ခဲ့ပြီး သူတို့ကို စောင့်ကြပ်ခဲ့တယ်။” ထိုစာကြောင်းတွင် မှန်ကန်သည့် အရာတစ်ခုတလေ ရှိသလော။ ထိုအရာတစ်ခုတလေသည် သမ္မာတရားနှင့် ကိုက်ညီသလော။ ချစ်ခြင်းမေတ္တာကြောင့် ဘုရားသခင်က အာဒံနှင့် ဧဝကို ဖန်ဆင်းခဲ့သည်။ ယင်းမှာ ထိုသို့ မဟုတ်လော။ (မဟုတ်ပါ။) သို့ဆိုလျှင် သူက ၎င်းတို့ကို အဘယ်ကြောင့် ဖန်ဆင်းခဲ့သနည်း။ (ဘုရားသခင်၏ စီမံခန့်ခွဲမှု အစီအစဉ်ကြောင့် ဖြစ်သည်။) သူ ဖန်ဆင်းခဲ့သည့် လူသားမျိုးနွယ်မှတစ်ဆင့် စီမံခန့်ခွဲမှု အစီအစဉ်တစ်ခု၊ အနှစ် ၆၀၀၀ စီမံခန့်ခွဲမှု အစီအစဉ်တစ်ခုကို ဆောင်ရွက်ရန်မှာ ဘုရားသခင်၏ အလိုဆန္ဒ ဖြစ်သည်။ ဤအနှစ် ၆၀၀၀ စီမံခန့်ခွဲမှု အစီအစဉ်၏ လမ်းကြောင်းက မည်သည့်အရာ ဖြစ်စေ၊ ဘုရားသခင်သည် နောက်ဆုံးတွင် သူ့ကို ကျိုးနွံနာခံနိုင်ပြီး သူ့အတွက် သက်သေခံနိုင်သည့် လူတစ်စု၊ စစ်မှန်သည့် ဖန်ဆင်းခံများနှင့် အရာခပ်သိမ်းပေါ် စစ်မှန်သော အရှင်သခင်များဖြစ်လာနိုင်သည့် လူတစ်စုကို ရရှိလိမ့်မည်။ ဘုရားသခင်က ပထမဆုံး စီမံခန့်ခွဲမှု အစီအစဉ်တစ်ခုရှိပြီးနောက်တွင် ကမ္ဘာလောကနှင့် လူသားမျိုးနွယ်ကို ဖန်ဆင်းခဲ့သည်ဟူသည့် အချက်သည် ချစ်ခြင်းမေတ္တာနှင့် တစ်ခုတလေ ပတ်သက်မှုရှိသလော။ ဤသည်မှာ ဘုရားသခင်၏ အကြံအစည်များထဲမှ တစ်ခုဖြစ်သည်။ သူ့အစီအစဉ်၏ တစ်စိတ်တစ်ပိုင်း ဖြစ်သည်။ ထိုအရာသည် လူတို့က ရည်ရွယ်ချက်များနှင့် အစီအစဉ်များ ရှိကြသည့် ပုံစံကဲ့သို့သာ ဖြစ်သည်။ ဥပမာအနေဖြင့် လူတစ်ဦးတစ်ယောက်သည် ဆယ်နှစ်တာ အချိန်ကာလတွင် မန်နေဂျာတစ်ဦးဖြစ်လာပြီး ယွမ် ၁၀၀၀၀၀ ရှာရန် အစီအစဉ်တစ်ခု၊ သို့မဟုတ် ဆယ်နှစ်တာ အချိန်ကာလတွင် ပညာရေးဆိုင်ရာ သင့်တော်သော အရည်အချင်းတစ်ခုခု သို့မဟုတ် မိသားစု ဘဝတစ်ခုခုရှိရန် အစီအစဉ်တစ်ခု ရှိကောင်းရှိနိုင်သည်။ ဤအရာများသည် ချစ်ခြင်းမေတ္တာနှင့် တစ်ခုတလေ ပတ်သက်သလော။ မပတ်သက်ပါ။ နေ့စဉ်ဘဝတွင် လူတို့သည် အဆင့်ကို အခြေခံသည့်၊ တစ်ဆင့်ပြီးတစ်ဆင့်ဖြစ်သော အစီအစဉ်တစ်ခု၊ စီမံချက်တစ်ခု၊ ရည်မှန်းချက်တစ်ခု၊ စံသတ်မှတ်ချက်တစ်ခုသာ ရှိကြသည်။ ဘုရားသခင်ကမူ၊ စကြဝဠာနှင့် အရာခပ်သိမ်းအပေါ် အုပ်စိုးကာ အချုပ်အခြာအာဏာရှိသည်နှင့် တစ်ချိန်တည်းတွင် ကမ္ဘာမြေပေါ်တွင် အစီအစဉ်တစ်ခုရှိပြီး ထိုအစီအစဉ်သည် ဘုရားသခင်က အရာခပ်သိမ်းကို ဖန်ဆင်းခြင်းနှင့် သက်ရှိအရာများအား ဖန်ဆင်းခြင်း  ဖြင့် အစပြုလေသည်။ ထို့နောက်တွင် ဘုရားသခင်က လူသားနှစ်ဦးကို ဖန်ဆင်းခဲ့သည်။ ယင်းမှာ အမှန်တကယ် ဖြစ်ပျက်ခဲ့သည့်အရာ မဟုတ်လော။ ချစ်ခြင်းမေတ္တာက ထိုသို့သော အစီအစဉ်တစ်ခုကို ဘုရားသခင် ဖြစ်စေခြင်းနှင့် အဘယ်သို့ ဆက်စပ်မှုရှိသနည်း။ ဆက်စပ်မှု ဘာဆိုဘာမျှမရှိပေ။ သို့ဆိုလျှင် သင်တို့၏ အမြင်တွင် “ချစ်လို့ ဘုရားသခင် လူသားမျိုးနွယ်ကို ဖန်ဆင်းပြီး အစဉ်သဖြင့် ဂရုစိုက်ခဲ့ပြီး သူတို့ကို စောင့်ကြပ်ခဲ့တယ်။” ဟူသည့် စကားသည် မှန်ကန်သလော။ ဘုရားသခင်က လူသားမျိုးနွယ်ကို သူ မဖန်ဆင်းမီ အဘယ်သို့ ချစ်နိုင်မည်နည်း။ ထိုသို့သော ချစ်ခြင်းမေတ္တာသည် အနှစ်မဲ့မည် မဟုတ်လော။ လူသားမျိုးနွယ်ကို ဘုရားသခင်၏ ဖန်ဆင်းခြင်းအား ဘုရားသခင်၏ ချစ်ခြင်းမေတ္တာနှင့်ဆိုင်သည့် ဆောင်ရွက်ချက်တစ်ခုအဖြစ် သင် သတ်မှတ်သည်။ ယင်းသည် ဘုရားသခင်ကို အသရေဖျက်ခြင်း မဟုတ်လော။ ပြစ်မှားစော်ကားခြင်း မဟုတ်လော။ ဤသည်မှာ ခံစားချက်အရ ဖြစ်လွန်းသည် မဟုတ်လော။ ဤ ခံစားချက်အရ ဖြစ်ခြင်းကို မည်သို့ သရုပ်ဖော်ထားသနည်း။ ဆင်ခြင်တုံတရားမဲ့ခြင်း ဖြစ်သလော။ (ဟုတ်ပါသည်။) ဘုရားသခင်က အနှစ် ၆၀၀၀ စီမံခန့်ခွဲမှု အစီအစဉ်နှင့် သူ၏ အဆင့်သုံးဆင့် အမှုတော်၏ နက်နဲမှုတို့ကို ဖွင့်ပြပြီး ဖြစ်သည်။ သင့်အနေဖြင့် အနည်းငယ် နားလည်ပြီးဖြစ်ကြောင်း၊ ဘုရားသခင်နှင့်ဆိုင်သည့် အပေါ်ယံ သိနားလည်မှုအချို့ရှိကြောင်း တွေးထင်သော်လည်း ဤသည်မှာ တိုက်ရိုက် သိနားလည်မှုတစ်ခုမျှသာ ဖြစ်သည်။ သို့တိုင် ဘုရားသခင်က တစ်စုံတစ်ရာကို လုပ်ဆောင်သည်မှာ၊ အမှုတစ်ခုခုကို ဆောင်ရွက်သည်မှာ သို့မဟုတ် အစီအစဉ်တစ်ခုခု ရှိသည်မှာ ချစ်လို့ဖြစ်ကြောင်း အခိုင်အမာဆိုလျက် သင်သည် အမှုအရာများကို ထိုသို့သော နည်းလမ်းတစ်ခုဖြင့် အဓိပ္ပာယ်ဖွင့်ဆိုဝံ့သည်။ ယင်းမှာ အလွန်မိုက်မဲပြီး ဆင်ခြင်တုံတရားမဲ့လွန်းခြင်းသာ ဖြစ်သည် မဟုတ်လော။ ထို့ကြောင့် “ချစ်လို့ ဘုရားသခင် လူသားမျိုးနွယ်ကို ဖန်ဆင်းပြီး” ဟူသည့် စကားနှင့်ပတ်သက်၍ မှန်ကန်သည့်အရာ တစ်ခုတလေ ရှိသလော။ (မရှိပါ။ ထိုအရာသည် သမ္မာတရားနှင့် အညီ မဟုတ်ပါ။) သမ္မာတရားနှင့်အညီ ဟုတ်မဟုတ်ဟူသည့် ကိစ္စရပ်ကို ပထမဆုံး ဘေးဖယ်ထားကြစို့။ ထိုအစား တကယ့် အခြေအနေများနှင့် အညီ ဟုတ်မဟုတ် ဟူသည်ကို ကြည့်ကြစို့။ ဤထုတ်ပြန်ချက် လက်တွေ့ကျသည်ဟု သင်တို့ ထင်ကြသလော။ (လက်တွေ့မကျပါ။) ဤသည်မှာ ဖြစ်လိုသည့် အတွေးသာ ဖြစ်သည် မဟုတ်လော။ လူသားမျိုးနွယ်ကို ဘုရားသခင် ဖန်ဆင်းခြင်းသည် ချစ်ခြင်းမေတ္တာနှင့် ပတ်သက်ခြင်း မရှိ။ ထို့ကြောင့် “ချစ်လို့ ဘုရားသခင် လူသားမျိုးနွယ်ကို ဖန်ဆင်းပြီး” ဟူသည့် စကားသည် အခြေအမြစ်မရှိပေ။ လူ့စိတ်ကူး၏ အထင် သက်သက်ဖြစ်သည်၊ အဓိပ္ပာယ်မဲ့သည်။ သင်သည် ဘုရားသခင်ကို ကြောင်းကျိုးမမြင်ဘဲ ဘောင်ခတ်နေခြင်းဖြစ်သည်။ ယင်းသည် သူ့ကို ပြစ်မှားစော်ကားကာ မလေးစားခြင်း ဖြစ်ပြီး သူ့ကို လူသား ရှုထောင့်အမြင်များနှင့် လူသား စိတ်ကူးများ၊ အယူအဆများဖြင့် သင် တိုင်းတာနေခြင်း ဖြစ်သည်။ ယင်းသည် စံတင်လောက်သော အမှားတစ်ခု၊ ဆင်ခြင်တုံတရားမဲ့ပြီး အရှက်မဲ့ခြင်း ဖြစ်သည်။ ထို့ကြောင့် “ချစ်လို့ ဘုရားသခင် လူသားမျိုးနွယ်ကို ဖန်ဆင်းပြီး” ဟူသည့် စကားရပ်သည် တကယ်ကို ပေါက်ကရစကား ဖြစ်သည်။

ဆက်ကြည့်သွားလျှင် သီချင်းစာသားများက “ဘုရားသခင် လူသားမျိုးနွယ်ကို ဖန်ဆင်းပြီး အစဉ်သဖြင့် ဂရုစိုက်ပြီး သူတို့ကို စောင့်ကြပ်ခဲ့တယ်” ဟူ၍ ဖြစ်သည်။ ဤဓမ္မတေးသီချင်းကို ရေးသားခဲ့သည့်လူက ဤသည်မှာလည်း ချစ်ခြင်းမေတ္တာကြောင့် ဖြစ်သည်ဟု သွယ်ဝိုက်ညွှန်းဆိုနေခြင်း ဖြစ်သည်။ ထို့ကြောင့် ဘုရားသခင်က ချစ်ခြင်းမေတ္တာကြောင့် လူသားမျိုးနွယ်ကို ဖန်ဆင်းခဲ့သည်ဟု ပြောခြင်းက မှားယွင်းလျှင် ချစ်ခြင်းမေတ္တာကြောင့် ဘုရားသခင်က လူသားမျိုးနွယ်ကို အစဉ်သဖြင့် ဂရုစိုက်ကာ စောင့်ကြပ်ခဲ့သည်ဟု ပြောခြင်းသည် မှန်ကန်သလော။ (မမှန်ပါ။) အဘယ်ကြောင့် မမှန်သနည်း။ “၎င်းတို့ကို အစဉ်သဖြင့် ဂရုစိုက်ပြီး စောင့်ကြပ်ရန်”မှာ မည်သည့် အပြုအမူမျိုး ဖြစ်သနည်း။ ဤအပြုအမူ၏ အနှစ်သာရမှာ အဘယ်နည်း။ တာဝန်ရှိသည့် အပြုအမူတစ်ခု ဖြစ်သလော။ (ဟုတ်ပါသည်။) မည်သည့်အရာကိုမျှ နားမလည်သည့်၊ စကားမပြောနိုင်သည့်၊ ပိုင်းခြားသိမြင်နိုင်စွမ်းမရှိသကဲ့သို့ မြွေ၏ စုံစမ်းသွေးဆောင်ခြင်းခံရနိုင်သည့် လောလောလတ်လတ် ဖန်ဆင်းခြင်းခံရသော လူသားတစ်ဦးကို ဘုရားသခင် ချစ်နိုင်သလော။ ချစ်ခြင်းမေတ္တာကို ပေးထားပုံ၊ ထိုချစ်ခြင်းမေတ္တာကို ထုတ်ဖော်ပြပုံ၊ ထိုချစ်ခြင်းမေတ္တာ ထင်ရှားပုံ၊ ထိုချစ်ခြင်းမေတ္တာကို ဖော်ပြပုံနှင့်ပတ်သက်၍ကော အဘယ်သို့နည်း။ ဤအရာနှင့်ပတ်သက်၍ တိကျသည့် အသေးစိတ်အချက်အလက် တစ်ခုတလေ ရှိသလော။ မရှိပေ။ ထိုအရာသည် တာဝန်ရှိခြင်း ဖြစ်သည်။ ဤတွင် ပါဝင်သည့် စစ်မှန်သော ခံစားချက်မှာ ဘုရားသခင်၏ တာဝန်ဖြစ်သည်။ ဘုရားသခင်က လူသားမျိုးနွယ်ကို ဖန်ဆင်းခဲ့သဖြင့် သူက ၎င်းတို့ကို စောင့်ကြပ်ရမည်၊ ဂရုစိုက်ကာ ကာကွယ်ပေးပြီး ဦးဆောင်လမ်းပြရမည်ဖြစ်သည်။ ဤသည်မှာ ဘုရားသခင်၏ တာဝန်ဖြစ်သည်။ ဤအရာကို သူ လုပ်ဆောင်သည်မှာ ချစ်ခြင်းမေတ္တာကြောင့် မဟုတ်ပေ။ ဤအရာကို ဘုရားသခင်၏ ချစ်ခြင်းမေတ္တာကြောင့်ဖြစ်ခြင်းအဖြစ် သင် သရုပ်ဖော်လျှင် သင်သည် ဘုရားသခင်အပေါ် ဆိုးရွားသည့် အထင်လွဲမှုတစ်ခု ရှိပေသည်။ သူ့ကို ဤသို့ သိနားလည်ခြင်းသည် မှန်ကန်တိကျခြင်းမရှိ။ ထိုလောလောလတ်လတ် ဖန်ဆင်းခြင်းခံရသည့် လူသားနှစ်ဦးက မည်သည့်အရာကို သိခဲ့ကြသနည်း။ ဘုရားသခင်က ၎င်းတို့ကို ပေးထားသည့် ဝင်သက်ထွက်သက်လေတစ်ခုထက်ပို၍ အခြား မည်သည့်အရာကိုမျှ ၎င်းတို့ နားမလည်ခဲ့ကြပေ။ မည်သည့်အရာကိုမျှ ၎င်းတို့ မသိခဲ့ကြပေ။ ၎င်းတို့သည် အထူးသဖြင့် ဘုရားသခင်ကို သိသောအသိ မရှိခဲ့ကြ။ ဘုရားသခင် အဘယ်သူ ဖြစ်သည်၊ သို့မဟုတ် သူ ဖြစ်သမျှအရာအားလုံးကို ၎င်းတို့ မသိခဲ့ကြသကဲ့သို့ ဘုရားသခင်၏ စကားများအား မည်သို့ အလေးဂရုပြုကာ သူ့ကို ကျိုးနွံနာခံရမည်ဟူသည်ကို မသိခဲ့ကြပေ။ ဘုရားသခင်နှင့် ကင်းကွာခြင်းနှင့် သူ့ထံမှ ပုန်းကွယ်ခြင်းသည် ပြဿနာတစ်ခုဖြစ်သည်ကိုပင် ၎င်းတို့ မသိခဲ့ကြပေ။ သူ့ကို ဤသို့ ငြင်းပယ်ပြီး အတိုက်အခံလုပ်သည့် လူသားမျိုးနွယ်ကို ဘုရားသခင်က အဘယ်သို့ ချစ်နိုင်မည်နည်း။ သူက ၎င်းတို့ကို ချစ်နိုင်သလော။ အနှစ်သာရအနေဖြင့် ဘုရားသခင်သည် လူသားမျိုးနွယ်ကို ဂရုစိုက်ပြီး စောင့်ကြပ်ကာ ဘုရားသခင် လုပ်ဆောင်သည့်အရာက သူ၏ တာဝန်များထဲမှ တစ်ခုကိုသာ ကိုယ်စားပြုနိုင်သည်။ ဘုရားသခင်သည် သူ၏ စိတ်နှလုံးတွင် အစီအစဉ်တစ်ခုနှင့် ဆန္ဒတစ်ခု ရှိသောကြောင့် သူ ဖန်ဆင်းပြီးဖြစ်သည့် လူသားမျိုးနွယ်ကို သူ စောင့်ကြပ်ကာ ကာကွယ်ရမည်ဖြစ်သည်။ လူသားမျိုးနွယ်အတွက် ဘုရားသခင်၏ ကွယ်ကာခြင်းနှင့် ဂရုစိုက်ခြင်းတို့သည် ချစ်လို့ဖြစ်သည်ဟု သင်က ပြတ်ပြတ်သားသားနှင့် တွေးတောခြင်းမရှိဘဲ ပြောလျှင် ထိုချစ်ခြင်းမေတ္တာက အားရကျေနပ်မှု မည်မျှ အမှန်တကယ် ဖြစ်ပေါ်စေရမည်နည်း။ လူတို့သည် ၎င်းတို့ကို ဘုရားသခင်က ဤသို့ချစ်ခြင်းနှင့် အမှန်တကယ် ထိုက်တန်ကြသလော။ အနည်းဆုံးအနေဖြင့် လူတို့၏ စိတ်နှလုံးများတွင် ဘုရားသခင်အတွက် စစ်မှန်သည့် ချစ်ခြင်းမေတ္တာ ရှိရမည်ဖြစ်ပြီး သူ့ကို့ အစစ်အမှန် ယုံကြည်ကိုးစားရမည်ဖြစ်သည်။ ထို့နောက်တွင်သာ ဘုရားသခင်က ၎င်းတို့ကို ချစ်လိမ့်မည်။ လူတို့က ဘုရားသခင်ကို ချစ်ရမည့်အစား သူ့ကို အတိုက်အခံလုပ်လျှင်၊ သစ္စာဖောက်ပြီး ကားစင်ပင်တင်သတ်ကြလျှင် ဘုရားသခင်၏ ချစ်ခြင်းမေတ္တာနှင့် ၎င်းတို့ ထိုက်တန်ကြသလော။ လူတို့အပေါ် သူ၏ ချစ်ခြင်းမေတ္တာကို ဘုရားသခင်က မည်သည့်အရာအပေါ် အခြေခံထားသနည်း။ အခြေအနေ မည်သို့ဖြစ်စေ ဘုရားသခင်က ၎င်းတို့ကို ချစ်သည်ဟု လူတို့ အမြဲ ပြောကြသည်။ ဤသည်မှာ ၎င်းတို့၏ စိတ်ကူးဖြစ်သည်၊ ဖြစ်လိုသော အတွေး ဖြစ်သည်။

ဆက်လက်၍ “ချစ်လို့၊ မြေကြီးပေါ်မှာတွင် လူ့အသက်တာကို လမ်းပြဖို့ တရားတော်တွေနဲ့ ပညတ်ချက်တွေကို ဘုရားသခင် ထုတ်ပြန်။ ချစ်လို့၊ လူသားမျိုးနွယ်ကို ရွေးနုတ်ကယ်တင်ဖို့ ဘုရားသခင်က လူ့ဇာတိခံယူပြီး သူ့အသက်ပေးခဲ့တယ်”ဟူ၍ ဖြစ်သည်။  ဤအရာက အမှုအရာများကို အတော်လေး ပြည့်စုံစွာ အကျဉ်းချုပ်သည်။ ကမ္ဘာလောကကို ဖန်ဆင်းခြင်းမှ ပညတ်တော်ခေတ်ထိ၊ ထို့နောက် ရွေးနုတ်ခြင်းအမှုကို လုပ်ဆောင်ရန် ဘုရားသခင် လူ့ဇာတိခံယူသည့် ကျေးဇူးတော်ခေတ်ထိ၊ ဤနယ်နိမိတ်မျဉ်းနှစ်ခုက ဘုရားသခင်၏ အမှုတော် အဆင့်နှစ်ဆင့်ကို အတိုဆုံးနှင့် အရှင်းဆုံး ဖော်ပြသည်။ ကံအကြောင်းမလှစွာပင် “ချစ်လို့”ဟူသည့် ဤပထမ စကားနှစ်လုံးဖြင့် ဤဓမ္မတေးသီချင်းကို အဓိပ္ပာယ်ဖွင့်ဆိုခြင်း၊ ယင်း၏ သရုပ်ဖော်ခြင်းအတွက် ဦးတည်ထားသော လမ်းညွှန်အဖြစ် အသုံးပြုရန်မှာ အမှားတစ်ခု ဖြစ်သည်။ လူသားမျိုးနွယ်ကို ဘုရားသခင်က ဖန်ဆင်းပြီးနောက်တွင် လူသားမျိုးနွယ်ကို ဦးဆောင်လမ်းပြရန် ပညတ်တရားကို ထုတ်ပြန်ခြင်းဖြစ်စေ၊ လူသားမျိုးနွယ်ကို ရွေးနုတ်ခြင်းဖြစ်စေ ဤအရာကို သူ၏ စီမံခန့်ခွဲမှု အစီအစဉ်၊ သူ၏ အလိုဆန္ဒများနှင့် ပြီးမြောက်ရန် သူ ရည်ရွယ်သည့်အရာကြောင့်သာ လုပ်ဆောင်ခဲ့ခြင်း ဖြစ်သည်။ ချစ်လို့ သက်သက်မျှ မဟုတ်ပေ။ လူအချို့က “သို့ဆိုလျှင် ဤအရာများကို ဘုရားသခင် လုပ်ဆောင်ရာတွင် ချစ်ခြင်းမေတ္တာ၏ အစိတ်အပိုင်းများ မရှိဟု သင် ပြောနေခြင်းလော”ဟု ပြောကြသည်။ ယင်းမှာ မှန်သလော။ (မမှန်ပါ။) ဘုရားသခင်တွင် ချစ်ခြင်းမေတ္တာ၏ အနှစ်သာရရှိသော်လည်း သူ၏ အဆင့်သုံးဆင့် အမှုတော်ကို ဘုရားသခင် လုပ်ဆောင်ခြင်း၏ အနှစ်သာရမှာ ချစ်ခြင်းမေတ္တာကြောင့်ဖြစ်သည်ဟု သင် ဆိုလျှင် ယင်းမှာ အလွန့်အလွန် မှားယွင်းပေသည်။ ထိုအရာသည် အသရေဖျက်ခြင်းနှင့် ပြစ်မှားစော်ကားခြင်း ဖြစ်သည်။ သို့ဆိုလျှင် ဘုရားသခင်က သူ၏ အဆင့်သုံးဆင့် အမှုတော်ကို လုပ်ဆောင်ရသည့် အဓိက အကြောင်းရင်းမှာ အဘယ်နည်း။ ဘုရားသခင်၏ စီမံခန့်ခွဲမှု အစီအစဉ်၊ ဘုရားသခင်၏ အလိုဆန္ဒများကြောင့်ဖြစ်ပြီး ဘုရားသခင် ပြီးမြောက်တော့မည့်အရာကြောင့် ဖြစ်သည်။ အရင်းအမြစ်က ဤအရာများတွင် တည်သည်၊ ချစ်ခြင်းမေတ္တာတွင်သာ မဟုတ်ပေ။ သူ၏ အဆင့်သုံးဆင့် အမှုတော် အတောအတွင်းတွင် ဘုရားသခင် ထုတ်ဖော်ပြသည့် စိတ်သဘောထား အနှစ်သာရတွင် ချစ်ခြင်းမေတ္တာ ပါဝင်သည်မှာ အမှန်ဖြစ်၏။ “ချစ်ခြင်းမေတ္တာ”၏ ခိုင်လုံသော သရုပ်သကန်များမှာ အဘယ်နည်း။ စိတ်ရှည်ခြင်းနှင့် သည်းခံခြင်းဖြစ်သည် မဟုတ်လော။ ပြီးလျှင် သနားကရုဏာ မဟုတ်လော။ ပြီးလျှင် လူတို့အပေါ် ကျေးဇူးတော်နှင့် ကောင်းချီးမင်္ဂလာ ပေးသနားခြင်း မဟုတ်လော။ ဉာဏ်အလင်းပေးခြင်းနှင့် လမ်းပြခြင်း မဟုတ်လော။ တရားစီရင်ခြင်းနှင့် ပြစ်ဆင်ဆုံးမခြင်း မဟုတ်လော။ ဤအရာအားလုံး ဖြစ်သည်။ ပြုပြင်ခြင်း၊ တရားစီရင်ခြင်းနှင့် ရိုက်နှက်ဆုံးမခြင်း၊ ဖော်ထုတ်ခြင်းနှင့် စိစစ်ခြင်း၊ စမ်းသပ်ခြင်းနှင့် စစ်ဆေးခြင်း စသည်တို့ အားလုံးက ချစ်ခြင်းမေတ္တာ ဖြစ်သည်။ ဤချစ်ခြင်းမေတ္တာသည် အလွန့်အလွန် ပြီးပြည့်စုံသည်။ သို့သော် လူတို့က ချစ်ခြင်းမေတ္တာကိုသာ အသားပေးလျက် ဘုရားသခင်၏ အဆင့်သုံးဆင့် အမှုတော်ကို ချစ်လို့ လုပ်ဆောင်ခြင်းအဖြစ် ဘောင်ခတ်လျှင် ဤသည်မှာ တစ်ဖက်သတ်ဖြစ်လွန်း၏။ ဘုရားသခင်ကို ဘောင်ခတ်ခြင်း ဖြစ်သည်။ ဤစာကြောင်းများကို လူတို့ ကြားသည့်အခါ “ဘုရားသခင်က ချစ်ခြင်းမေတ္တာဖြစ်ပြီး အခြား မည်သည့်အရာမျှ မဟုတ်ပါ”ဟု တွေးကြလိမ့်မည်။ ဘုရားသခင်နှင့်ပတ်သက်၍ အထင်လွဲမှုများ ဖြစ်ပေါ်လိမ့်မည် မဟုတ်လော။ (ဟုတ်ပါသည်။) ထို့ကြောင့် ဤဓမ္မတေးသီချင်းက လူတို့ကို ဘုရားသခင်၏ မျက်မှောက်တော်ထဲသို့ အမှန်တကယ် မခေါ်ဆောင်ရုံမက ဆန့်ကျင်ဘက်အနေဖြင့် လူတို့ကို သူ့အား အထင်လွဲစေသည်။ “ချစ်လို့၊ ချစ်လို့”ဟု အမြဲ သီဆိုနေကြလျှင် လူတို့၌ မည်သည့် အခြေအနေမျိုး ဖြစ်ပေါ်လိမ့်မည်နည်း။ ယင်းက မည်သည့် ခံစားချက်မျိုး ဖြစ်ပေါ်စေလိမ့်မည်နည်း။ ဤခံစားချက်များက နောက်ဆုံးတွင် ဘုရားသခင်အပေါ် သိနားလည်ခြင်း ဖြစ်လိမ့်မည်လော၊ သို့မဟုတ် အထင်လွဲခြင်း ဖြစ်လိမ့်မည်လော။ ဤကိစ္စရပ်ကို အပြည့်အဝ နားမလည်နိုင်သည့်တိုင် ဤသို့ စကားပြောကာ သီချင်းဆိုဆဲဖြစ်လျှင် ယင်းမှာ ဖြစ်လိုသည့်အတွေးဖြစ်ကာ သာ၍ပင် ဆင်ခြင်တုံတရား မဲ့ပေသည်။ လူတို့သည် ဖြစ်လိုသည့် အတွေး၊ ဆင်ခြင်တုံတရားမဲ့ခြင်းနှင့် မိမိကိုယ်ကိုနှိမ့်ချခြင်း အခြေအနေတစ်ခုထဲသို့ ကျရောက်သည့်အခါ ယင်းမှာ ဒုက္ခပေးတတ်သည်။ ထိုသို့သော လူတို့သည် ဘုရားသခင်ကို မိမိတို့ စိတ်နှလုံးများတွင် အစစ်အမှန် ချီးမွမ်းနိုင်သလော။ မဖြစ်နိုင်ပေ။ ဤဓမ္မတေးသီချင်းက ဘုရားသခင်ကို အမှန်တကယ် မချီးမွမ်းပေ။ လူတို့ကို လမ်းလွဲစေနိုင်ရုံသာရှိ၏။

နောက်ကလိုက်လာသည့် သံပြိုင်အပိုဒ်ကို ကြည့်ကြစို့။ သံပြိုင်အပိုဒ်၊ ထိုသံပြိုင်အပိုဒ်က ယင်း၏ “ချီးမွမ်းခြင်း”ကို အထွတ်အထိပ်သို့ ရောက်စေသည့် နည်းလမ်းက စက်ဆုပ်စရာ ဖြစ်သည်။ “အို ဘုရားသခင်၊ ကိုယ်တော့်အမှုတော်နဲ့ ကိုယ်တော့်နှုတ်ကပတ်တော်မှာ ထုတ်ဖော်သမျှဟာ ချစ်ခြင်းမေတ္တာပါ”ဟူသည့် စာကြောင်းသည် မှန်ကန်သလော။ (မမှန်ကန်ပါ။) မည်သည့် ပုံစံဖြင့် မမှန်ကန်သနည်း။ (ထိုအရာက ဘုရားသခင်၏ နှုတ်ကပတ်တော်များနှင့် အမှုတော်တို့ကို ပြဋ္ဌာန်းကြသည်။) မည်သည့်အရာအဖြစ်သို့ ယင်းတို့ကို ထိုအရာက ပြဋ္ဌာန်းသနည်း။ (ချစ်လို့ လုပ်ဆောင်ခြင်းအဖြစ်သို့သာ ဖြစ်သည်။) ဘုရားသခင်၏ မိန့်မြွက်ချက်များနှင့် နှုတ်ကပတ်တော်များအားလုံးက သူ၏ စိတ်သဘောထားကို ထုတ်ဖော်ပြသည်။ ယင်းမှာ ဖြောင့်မတ်ခြင်းနှင့်လည်းကောင်း၊ သန့်ရှင်းခြင်းနှင့်လည်းကောင်း သက်ဆိုင်ပေသည်။ ချစ်ခြင်းမေတ္တာသည် စိတ်ခံစားမှု သွင်ပြင်လက္ခဏာတစ်ခု၊ ခံစားချက်တစ်မျိုးထက် မပိုပေ။ ဘုရားသခင်၏ စစ်မှန်သော အနှစ်သာရ မဟုတ်ပေ။ ချစ်ခြင်းမေတ္တာကို ဘုရားသခင်၏ အနှစ်သာရအဖြစ် သရုပ်ဖော်ခြင်းသည် မှန်ကန်သလော။ ယင်းက ဘုရားသခင်ကို မည်သည့်အရာအဖြစ် မှတ်ယူခြင်း ဖြစ်မည်နည်း။ သူ့ကို အလွယ်တကူ အသုံးချခံရသည့် ပရဟိတဒါနရှင်နှင့် သဘောလွယ်သူတစ်ဦးအဖြစ် မှတ်ယူခြင်း ဖြစ်ပေမည်။ အဆုံးတွင် ဘုရားသခင်၏ အနှစ်သာရသည် မည်သည့်အရာနည်း။ (ဖြောင့်မတ်ခြင်း၊ သန့်ရှင်းခြင်း၊ သနားကရုဏာ၊ မေတ္တာကျေးဇူးတော်၊ အမျက်ဒေါသ၊ သာ၍ စေ့စပ်သည့် အချုပ်ဖော်ပြချက်တစ်ခု ဖြစ်သည်။) ဖြောင့်မတ်ခြင်း၊ သန့်ရှင်းခြင်း၊ ကရုဏာနှင့် မေတ္တာကျေးဇူးတော်အပြင် ဘုန်းအာနုဘော်တော်နှင့် အမျက်ဒေါသဟူသည့် ဤအရာအားလုံးသည် ဘုရားသခင်၏ အရာအားလုံးနှင့် ဖြစ်ခြင်း ဖြစ်ပြီး ဘုရားသခင်၏ အနှစ်သာရကို ကိုယ်စားပြုသည်။ အကြင်သူသည် ဘုရားသခင့် အနှစ်သာရ၏ သွင်ပြင်လက္ခဏာတစ်ခုခုကို တစ်ဖက်သတ် သရုပ်ဖော်လျှင် ယင်းက ကျေးဇူးတော်ခေတ်ရှိ လူတို့အပေါ် တစ်ဖက်သတ်ဆန်သည့် သိနားလည်မှုကို ထင်ဟပ်ပေသည်။ အဘယ်ကြောင့်ဆိုသော် ဘုရားသခင်၏ အမှုတော်နှင့်ဆိုင်သည့် ၎င်းတို့၏ အတွေ့အကြုံသည် ၎င်းတို့၏ အသိပညာကဲ့သို့ပင် အကန့်အသတ်ရှိပြီး တစ်ဖက်သတ်ဆန်သောကြောင့် ဖြစ်သည်။ ထို့ကြောင့် ဘုရားသခင်၏ အနှစ်သာရအပေါ် ၎င်းတို့၏ သိနားလည်မှုသည် ကျေးဇူးတော်ခေတ်ရှိ ဘုရားသခင်၏ အမှုတော်အပေါ် အခြေခံ၍ ထူးခြားသည့် သွင်ပြင်လက္ခဏာဆောင်ပြီး ၎င်းတို့၏ သရုပ်ဖော်ချက် တစ်ဖက်သတ်ဖြစ်ရခြင်းအတွက် အခြေခံအကြောင်းရင်း ဖြစ်စေသည်။ ဘုရားသခင်၏ အနှစ်သာရကို ဘုရားသခင်၏ အမှုတော် တစ်ပိုင်းတစ်စပေါ် အခြေခံ၍ သရုပ်ဖော်ခြင်းသည် တစ်ဖက်သတ်ဆန်လွန်းသည်။ အမှန်တရားများနှင့် ကိုက်ညီခြင်းမရှိသကဲ့သို့ ဘုရားသခင်၏ အနှစ်သာရမှ အလွန် သွေဖည်လွန်းလှပေသည်။

“အို ဘုရားသခင်၊ ကိုယ်တော့်မေတ္တာက မေတ္တာကျေးဇူးတော်နဲ့ သနားကရုဏာသာ မဟုတ်၊ ပြစ်တင်ဆုံးမခြင်းနဲ့ တရားစီရင်ခြင်းလည်း ပိုလို့တောင် ဖြစ်တယ်”ဟူသည့် ဒုတိယစာကြောင်းကို ကြည့်ကြစို့။ ဤသည်မှာ သဘောတရား ဖြစ်နေဆဲဖြစ်သည်။ စကားက မှန်ကန်သော်လည်း အယူဝါဒဖြစ်သည်။ ထို့ကြောင့် ထိုနေရာတွင် ထိုစာကြောင်းကို ထားရှိခြင်းက မည်သည့်အကျိုးမျှမရှိချေ။ ဤစာကြောင်းက သိရှိစေသည့်အရာကို သတိမပြုမိသည့်သူ တစ်ဦးတလေ ရှိသလော။ ဘုရားသခင်က အလွန်များစွာသော အမှုကို ဆောင်ရွက်ပြီးဖြစ်သည်။ ပြီးလျှင် လူအများစုက ဤအရာကို တွေ့ကြုံပြီးဖြစ်ကာ သိရှိကြသည်။ ထို့ကြောင့် ဤသည်မှာ အဓိပ္ပာယ်မရှိသကဲ့သို့ အနှစ်မဲ့သည့် စကားဖြစ်ကာ လူတို့ကို တည်ဆောက်ခြင်းက နည်းပါးသည်။ ဆက်ကြည့်သွားလျှင် “အို ဘုရားသခင်၊ ကိုယ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းတို့ဟာ အစစ်မှန်ဆုံး မေတ္တာနဲ့ အကြီးမြတ်ဆုံး ကယ်တင်ခြင်းပါ” ဟူ၍ ဖြစ်သည်။ “အကြီးမြတ်ဆုံး ကယ်တင်ခြင်း”က မည်သည့်အရာကို ဆိုလိုသနည်း။ တရားစီရင်ခြင်းနှင့် ပြစ်တင်ဆုံးမခြင်းတို့က သာမန် ကယ်တင်ခြင်း မဟုတ်ဘဲ အကြီးမြတ်ဆုံး ကယ်တင်ခြင်းဖြစ်သည်ကို ဆိုလိုသည်။ ဘုရားသခင်က တရားစီရင်ခြင်းနှင့် ပြစ်တင်ဆုံးမခြင်း အမှုတော်ကို မလုပ်ဆောင်ခဲ့လျှင် လူသားမျိုးနွယ်ကို သူ၏ ရွေးနုတ်ခြင်းက အကြီးမြတ်ဆုံး ကယ်တင်ခြင်း ဖြစ်မည် မဟုတ်လော။ ပညတ်တရားကို သူ၏ ထုတ်ပြန်ခြင်းက အကြီးမြတ်ဆုံး ကယ်တင်ခြင်း ဖြစ်မည်မဟုတ်လော။ သင်သည် ပညတ်တရားများ ထုတ်ပြန်ခြင်းက ကယ်တင်ခြင်း၏ ပထမအဆင့်၊ ကားစင်တင်သတ်ခြင်းက ကယ်တင်ခြင်း၏ ဒုတိယအဆင့်ဖြစ်ပြီး တရားစီရင်ခြင်းနှင့် ပြစ်တင်ဆုံးမခြင်းက အကြီးမြတ်ဆုံး ကယ်တင်ခြင်းဖြစ်သည့်အလား ဘုရားသခင်၏ အဆင့်သုံးဆင့် အမှုတော်ကို အဆင့်များအဖြစ်သို့ ခွဲလိုက်သည်။ ဤသည်မှာ အဓိပ္ပာယ်မရှိသောအရာ မဟုတ်လော။ ဤသို့သော အရာတစ်ခုကို ပြောသည်မှာ သင့်တင့်လျောက်ပတ်သလော။ ထိုအရာ မှန်ကန်သလော။ သင်သည် ဘာသာရေးသမားတစ်ဦးထံ ဤအနှစ်မဲ့သည့်စကားများကို ပြောလျှင် ယင်းတို့နှင့်ပတ်သက်၍ မည်သည့်ပြဿနာကိုမျှ ၎င်းတို့ တွေ့နိုင်လိမ့်မည် မဟုတ်ပေ။ ၎င်းတို့ နားမလည်ကြ။ ၎င်းတို့ထံ သင် ပြောသည့် ဤအရာများထဲမှ တစ်ခုကိုမျှ ၎င်းတို့ ကြားဖူးကြလိမ့်မည်မဟုတ်။ ယင်းတို့ကို သိကြလိမ့်မည် မဟုတ်။ ထိုအရာအားလုံးက အသစ်ဖြစ်သည်၊ မူရင်းဖြစ်ပြီး အတော်လေး ကောင်းသည်ဟု ၎င်းတို့ တွေးထင်ကြလိမ့်မည်။ သို့သော် သမ္မာတရား နားလည်သောသူ တစ်စုံတစ်ဦးထံ ထိုစကားများကိုပင် သင် ပြောလျှင် ဤအရာများက အနှစ်မဲ့သော စကားများနှင့် အကျဉ်းချုပ်ထားသော အယူဝါဒများဖြစ်ကာ တစ်ဦးတလေ၏ ပဓာနကျသော သို့မဟုတ် အတွေ့အကြုံဆိုင်ရာ သိနားလည်မှု ကင်းမဲ့သည်ကို ၎င်းတို့ ချက်ချင်း သဘောပေါက်ကြလိမ့်မည်ဖြစ်သည်။ ဆက်ကြည့်သွားလျှင် “ကိုယ်တော်ရဲ့ သန့်ရှင်းပြီး ဖြောင့်မတ်တဲ့ မေတ္တာကို ကျွန်ုပ်တို့ သက်သေခံပါမယ်” ဟု ဆိုသည်။ ဤနေရာတွင် ဘုရားသခင်၏ ချစ်ခြင်းမေတ္တာကို သန့်ရှင်းပြီး ဖြောင့်မတ်သော ချစ်ခြင်းမေတ္တာအဖြစ် သရုပ်ဖော်ထားသည်။ ဓမ္မတေးသီချင်းရေးသူက ဘုရားသခင်၏ အနှစ်သာရက သန့်ရှင်းပြီး ဖြောင့်မတ်ကြောင်း ဖော်ပြရမည့်အစား ဘုရားသခင်က လူကို ချစ်သင့်ကြောင်း ထောက်ခံလျက် ဘုရားသခင်၏ ချစ်ခြင်းမေတ္တာက သန့်ရှင်းပြီး ဖြောင့်မတ်ကြောင်း ဖော်ပြသည်။ ထိုအရာများက ဆိုလိုသည်မှာ ဘုရားသခင်သည် တရားစီရင်ခြင်းနှင့် ပြစ်တင်ဆုံးမခြင်းတို့ကို မဖော်ပြသင့်သကဲ့သို့ အမျက်ဒေါသနှင့် ဘုန်းအာနုဘော်တော်တို့ကို မဖော်ပြသင့်ဟူ၍ ဖြစ်သည်။ သူ၏ ချစ်ခြင်းမေတ္တာ ဖော်ပြချက်သာ မှန်ကန်ပြီး ထိုချစ်ခြင်းမေတ္တာသည် သန့်ရှင်းကာ ဖြောင့်မတ်သည်။ ထို့နောက် ဆက်တိုက်ဆိုသလို “ကိုယ်တော် ထာဝရချီးမွမ်းခြင်းကို ခံထိုက်တယ်”ဟု ဆိုသည်။ ဓမ္မတေးရေးသူက အဘယ်ကြောင့် ဘုရားသခင်ကို ချီးမွမ်းသနည်း။ လူကို ဘုရားသခင်က ချစ်သောကြောင့်သာ ဘုရားသခင်ကို ၎င်းတို့ ချီးမွမ်းကြခြင်း ဖြစ်သည်။ ဤစကားလုံးများ၌ရှိသော ပြဿနာသည် ကြီးမားသည့် ပြဿနာတစ်ခု ဖြစ်သလော။ (ဟုတ်ပါသည်။) ဤနေရာတွင် ပြဿနာကြီးတစ်ခုရှိသည်ဟု ငါတို့ အဘယ်ကြောင့် ပြောသနည်း။ (အဘယ်ကြောင့်ဆိုသော် ထိုအရာက ကိစ္စရပ်များကို လူသား အယူအဆများနှင့် စိတ်ကူးများအတိုင်း ရှုမြင်ခြင်းဖြစ်သောကြောင့် ဖြစ်သည်။ ထိုအရာက ဘုရားသခင်ကို သိနားလည်ခြင်း ကင်းမဲ့ပြီး သူ့ကို ဘောင်ခတ်ရန် ကြိုးစားသည်။) ဤသည်မှာ ဘုရားသခင်ကို ဘောင်ခတ်ခြင်း ဖြစ်သည်။ သမ္မာတရားကို သိနားလည်ခြင်းမရှိသကဲ့သို့ ဘုရားသခင်အပေါ် စစ်မှန်သည့် အသိကင်းမဲ့သည့်တိုင် အကျဉ်းချုပ်ရန် ကြိုးပမ်းသဖြင့် သင်၏ အကျဉ်းချုပ်ဖော်ပြချက်သည် ဘုရားနှုတ်ကပတ်တော်များနှင့် မကိုက်ညီသကဲ့သို့ သမ္မာတရားနှင့် အလှမ်းဝေးပြီး လူတို့ကို အတော်ကလေးပင် လမ်းလွဲစေသည်။ ဤသည်မှာ ဘုရားသခင်ကို ဝေဖန်သည့် သဘောသက်ရောက်သည်။ ဤဓမ္မတေးသီချင်း၏ ပထမအပိုဒ်ကို သီဆိုခြင်းမှ မည်သည့်အရာကို လူတို့ ရရှိနိုင်သည်ဟု သင် တွေးထင်သနည်း။ (ဘုရားသခင်နှင့်ပတ်သက်သည့် အယူအဆများကို သူတို့ ရရှိကြလိမ့်မည်။) မည်သည့် အယူအဆများနည်း။ (ဘုရားသခင်က ချစ်ခြင်းမေတ္တာဖြစ်ကြောင်းနှင့် ဘုရားသခင်တွင် ချစ်ခြင်းမေတ္တာသာရှိပြီး အခြား မည်သည့်အရာမျှမရှိဟု သူတို့ ယုံကြည်ကြလိမ့်မည်။) လူတို့က ဤသို့ ခံစားခြင်းသည် မည်သည့်အရာ မှားယွင်းသနည်း။ ဘုရားသခင်၏ ချစ်ခြင်းမေတ္တာက လူတို့ကို ဝန်းရံကာ အတူပါရှိလျက် ၎င်းတို့က ဘုရားမေတ္တာ၏ ထွေးပွေ့မှုတွင် အသက်ရှင်ကြရာတွင် မည်သည့်အရာ မှားယွင်းသနည်း။ လူတို့က ဘုရားသခင်၏ မေတ္တာနှင့် ဂရုစိုက်မှု အပြည့်အဝ မွေ့လျော်ခံစားခြင်းသည် မည်သည့်အရာ မှားယွင်းသနည်း။ (ဘုရားသခင်ကို ဤသို့ သိနားလည်ခြင်းသည် တစ်ဝက်တစ်ပျက် ဖြစ်လွန်းသည်။ အကြောင်းမှာ ဘုရားသခင်၏ စိတ်သဘောထားအတွင်းတွင် ချစ်ခြင်းမေတ္တာသာမဟုတ်ဘဲ အခြားအရာများ ရှိသောကြောင့် ဖြစ်သည်။) တစ်ဝက်တစ်ပျက်သာ ဖြစ်သလော။ တိကျစွာ ပြောရလျှင် ဘုရားသခင်၏ ချစ်ခြင်းမေတ္တာကိုသာ သိရှိခြင်းသည် လူအတွက် အလွန် အနှစ်မဲ့သည်။ ထိုအရာသည် အနှစ်မဲ့ကာ တစ်ဖက်သတ်ဆန်သည့်၊ အယူအဆဆိုင်ရာ၊ စိတ်ခံစားမှုဆိုင်ရာ ခံစားချက်မျိုး ဖြစ်သည်။ ဤအရာကို စဉ်းစားကြည့်လော့။ ဘုရားသခင်က ချစ်ခြင်းမေတ္တာဖြစ်သည်ဟူသည်ကို ယုံကြည်ခြင်းနှင့် သိခြင်းက လုံလောက်သည်ဟု လူတို့ တွေးထင်လျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံသည့်အခါ စစ်မှန်သော ကျိုးနွံနာခံမှုအား စွမ်းဆောင်ရရှိရန် ၎င်းတို့အတွက် လွယ်ကူလိမ့်မည်လော။ (လွယ်ကူမည် မဟုတ်ပါ။) သို့သော် ၎င်းတို့က ဘုရားသခင်၏ ချစ်ခြင်းမေတ္တာကို အခြေခံအုတ်မြစ်တစ်ခုအဖြစ် ရှိကြသည်။ အဘယ်ကြောင့် ကျိုးနွံနာခံရန် မလွယ်ကူမည်နည်း။ ဘုရားသခင်၏ ချစ်ခြင်းမေတ္တာကို ဤသို့ သက်သေခံခြင်းသည် လူတို့အား တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရန် လွှမ်းမိုးလိမ့်မည်လော။ (လွှမ်းမိုးလိမ့်မည် မဟုတ်ပါ။) သို့ဆိုလျှင် ငါ့ကို ပြောလော့၊ မည်သည့် တကယ့် အခြေအနေနှင့် လက်တွေ့ကျသော အခက်အခဲများ ပါဝင်သနည်း။ (ဘုရားသခင်က ချစ်ခြင်းမေတ္တာဖြစ်သည်ဟု လူတို့ အမြဲ တွေးကြသောကြောင့် နေ့စဉ် ဘုရားသခင်၏ ကျေးဇူးတော်ကို မွေ့လျော်ခံစားချင်ကြသည်။ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့က လူတို့အား ဇာတိပကတိဆိုင်ရာ ဆင်းရဲဒုက္ခ ခံစားရစေသည်အခါ ဘုရားသခင်က သူတို့ကို မချစ်ဟု တွေးထင်ကြသည်။ ထို့ကြောင့် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံပြီး ကျိုးနွံနာခံရန် သူတို့အတွက် ခက်ခဲလာသည်။) ဆက်ပြောလော့။ အခြားတစ်ခုခု ရှိသေးသလော။ (ဘုရားသခင်က ချစ်ခြင်းမေတ္တာဖြစ်သည်ဟု လူတို့ ယုံကြည်ကြသောကြောင့် ဘုရားသခင်ကို သူတို့ ပုန်ကန်ကာ သစ္စာဖောက်သည့်အခါ ဘုရားသခင်က သူတို့ကို ချစ်နေဆဲဖြစ်ပြီး သူတို့ကို သနားကရုဏာနှင့် ခွင့်လွှတ်ခြင်းတို့ကို ပြလိမ့်မည်ဟု ဆုံးဖြတ်ကြလိမ့်မည် ဖြစ်သည်။ အကျိုးဆက်အနေဖြင့် သူတို့သည် နောင်တရဖို့ အားထုတ်ကြလိမ့်မည် မဟုတ်ပါ။) လူတို့သည် ဘုရားသခင်က ၎င်းတို့ကို အထူးသဖြင့် ချစ်ကာ မျက်နှာသာပေးသည်ဟူသည့် ၎င်းတို့ စိတ်ကူးပေါက်ရာ လက်ခံယူဆကြသည့် အခြေအနေတစ်ခုတွင် အမြဲ အသက်ရှင်နေကြလျှင် ၎င်းတို့၌ ဖောက်ပြန်ပျက်စီးသည့် စိတ်သဘောထားရှိသည်ဟူသည့် အချက်ကို လက်ခံနိုင်ကြသလော။ ဘုရားနှုတ်ကပတ်တော်များတွင် ဖော်ထုတ်ထားသည့် လူ၏ အမျိုးမျိုးသော အခြေအနေများနှင့် ဖောက်ပြန်ပျက်စီးခြင်းတို့ကို ၎င်းတို့ လက်ခံနိုင်ကြသလော။ (လက်မခံနိုင်ကြပါ။) ထိုအခြေအနေမှ ကျိုးနွံနာခံသည့် အခြေအနေတစ်ခုဆီသို့ သွားရန်၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရန် ၎င်းတို့အတွက် ခက်ခဲပေသည်။ ၎င်းတို့သည် ဘုရားသခင်က ၎င်းတို့၏ အပြစ်ဖြေရာယဇ် အမြဲ ဖြစ်လိမ့်မည်ဖြစ်ကြောင်းနှင့် ၎င်းတို့အတွက် ဤအပြစ်ဖြေရာယဇ်သည် ချစ်ခြင်းမေတ္တာ ပုံစံတစ်ခု၊ မကုန်ခမ်းနိုင်သကဲ့သို့ မဆုံးနိုင်သည့် ချစ်ခြင်းမေတ္တာတစ်ခုဖြစ်ကြောင်း ယုံကြည်လျက် ကျေးဇူးတော်ခေတ်တွင် ပိတ်မိရုံသာ ရှိနေနိုင်သည်။ ၎င်းတို့က ဘုရားသခင်၏ ချစ်ခြင်းမေတ္တာကို ဤသို့ နားလည်လျှင် အကျိုးဆက်က မည်သည့်အရာ ဖြစ်မည်နည်း။ ဘာသာတရားထဲရှိ လူများကဲ့သို့ ဖြစ်ပေမည်။ ၎င်းတို့သည် မိမိတို့ မည်သို့ အပြစ်ပြုသည်ကို ဂရုမစိုက်ကြ။ ညတွင် မိမိတို့၏ ဆုတောင်းချက်များကိုသာ ဆိုကြပြီး၊ မိမိတို့၏ အပြစ်များကို ဝန်ချကာ ထိုမျှနှင့် ပြီးကြသည်။ ဘုရားသခင်က ၎င်းတို့ကို ဆက်လက် ခွင့်လွှတ်လိမ့်မည်ဖြစ်ပြီး သနားကရုဏာနှင့် မေတ္တာကျေးဇူးတော်ကို ဆက်ပေးသနားလိမ့်မည်ဖြစ်ကာ ကျေးဇူးတော် ပေးလိမ့်မည်ဟု ၎င်းတို့ တွေးထင်ကြသည်။ ဤအရာက ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်း ဝန်ခံရန်၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရန်၊ ဘုရားသခင်၏ အမှုတော်ကို ကျိုးနွံနာခံကာ သူ၏ ကယ်တင်ခြင်းကို ရရှိနိုင်သည့် အခြေအနေကို ရောက်ရှိရန် ၎င်းတို့အတွက် ခက်ခဲစေသည်။ ဤအခြေအနေတွင် ရှိနေသည့် လူတို့အတွက် ဂယက်ရိုက်မှုက မည်သည့်အရာ ဖြစ်လိမ့်မည်နည်း။ ဘုရားသခင်က အမှုသစ်ကို လုပ်ဆောင်ရန် တစ်ဖန် ကြွလာသည့်အခါ သူ့ကို ၎င်းတို့ အတိုက်အခံလုပ်ကာ ငြင်းပယ်ကြလိမ့်မည်လော။ (ငြင်းပယ်ကြလိမ့်မည်။) သို့ဆိုလျှင် ဘုရားသခင်၏ ပြန်ကြွလာခြင်းကို ၎င်းတို့ ကြိုဆိုနိုင်ကြလိမ့်မည်လော။ ဘာသာရေးလောကသည် ဘုရားသခင်၏ နောက်ဆုံးသောကာလ အမှုတော်ကို အဘယ်ကြောင့် လက်မခံနိုင်သနည်း။ ဘုရားသခင်အပေါ် မှားယွင်းပြီး အဓိပ္ပာယ်မဲ့သည့် သိနားလည်မှုတစ်ခုကြောင့်သာ ဖြစ်သည် မဟုတ်လော။ ဤသည်မှာ အဆိုးရွားဆုံး ဂယက်ရိုက်မှုတစ်ခု ဖြစ်သည်။ လူတို့သည် ဘုရားသခင်ကို မသိလျှင် သူ့ကို ကျိုးနွံနာခံရန် ၎င်းတို့အတွက် အလွန် ခက်ခဲလိမ့်မည်။ ဤအချက်က မည်သည့်အရာကို ပြသနည်း။ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြောင်းနှင့် ဘုရားသခင်ကို အတိုက်အခံလုပ်ကာ ပုန်ကန်ခြင်း၊ ဘုရားသခင်နှင့် သဟဇာတမဖြစ်ခြင်းသည် ၎င်းတို့၏ ပင်ကို အလေ့အထရှိခြင်း ဖြစ်ကြောင်းကို ပြသည်။ လူတို့သည် ဘုရားသခင်၏ ရည်ရွယ်ချက်များကို အချိန်တိုင်း ဆန့်ကျင်နိုင်စွမ်းရှိကြပြီး သမ္မာတရားကို အချိန်တိုင်း ဆန့်ကျင်နိုင်စွမ်း ရှိကြသည်။ လူတို့၏ သဘာဝနှင့် ပင်ကို အလေ့အထရှိခြင်းတို့သည် သမ္မာတရားကို မနှစ်သက်ရန် ဖြစ်သည်။ ၎င်းတို့၏ ပင်ကို အလေ့အထရှိခြင်းက ဘုရားသခင်ကို အတိုက်အခံလုပ်ကာ ပုန်ကန်ရန် ဖြစ်သည်။ ထိုသို့သော လူတစ်ဦးက ဘုရားသခင်က ချစ်နိုင်သလော။ (မချစ်နိုင်ပါ။) ၎င်းတို့ကို ဘုရားသခင် ချစ်သည်ဖြစ်စေ၊ မချစ်သည်ဖြစ်စေ၊ ဘုရားသခင်၏ ချစ်ခြင်းမေတ္တာနှင့် ၎င်းတို့ ထိုက်တန်သည်ဖြစ်စေ၊ မထိုက်တန်သည်ဖြစ်စေ ထိုသို့သော လူတစ်ဦးကို ချစ်ရန် ဘုရားသခင်က အားမထုတ်၍ကို နိုင်ပေ။ ဤသည်မှာ အမှန်တရားတစ်ခု မဟုတ်လော။

ဘုရားသခင်က တရားစီရင်ခြင်း အမှုကို လုပ်ဆောင်ရန်လည်းကောင်း၊ လူသားမျိုးနွယ်၏ ဖောက်ပြန်ပျက်စီးခြင်း အနှစ်သာရကို ဖော်ထုတ်ရန် အစပြုသည့် အချိန်ကာလမှသည် မျက်မှောက်အချိန်ထိတိုင် ဘုရားသခင်က သမ္မာတရားကို ဖော်ပြနေပြီး ဖြစ်သည်။ လူသားမျိုးနွယ်ကို ကယ်တင်ရန် နှုတ်ကပတ်တော်များစွာကို သူ ပြောဆိုပြီးဖြစ်ကာ ပြင်းထန်သည့် တရားစီရင်ခြင်း နှုတ်ကပတ်တော် များစွာကိုလည်း မိန့်မြွက်ပြီး ဖြစ်သည်။ လူသားမျိုးနွယ်အပေါ် ဘုရားသခင်၏ စစ်မှန်သော သဘောထားကို သင်တို့ သိမြင်နိုင်ကြသလော။ အဆုံးတွင် လူသားမျိုးနွယ်ကို ဘုရားသခင်က ချစ်သလော၊ သို့မဟုတ် မုန်းသလော။ “ဘုရားသခင်က အာဒံနှင့် ဧဝတို့ကို သားရေဖြင့် လုပ်ထားသည့် အဝတ်အစားများကို ပေးသည့်အချက်မှနေ၍ ဘုရားသခင်က လူတို့ကို ချစ်ကြောင်းနှင့် လူသားမျိုးနွယ်အပေါ် သူ၏ သဘောထားမှာ ချစ်ခြင်းမေတ္တာနှင့် ဆိုင်သည့် သဘောထားဖြစ်ကြောင်းကို ကျွန်ုပ် တွေ့ရှိပြီးဖြစ်သည်။ အမုန်းတရား မရှိပါ”ဟု ပြောသည့် သူအချို့ ရှိသည်။ အမှုအရာများကို ဤသို့ နားလည်သဘောပေါက်ခြင်းက မှန်ကန်သလော။ (မမှန်ပါ။) ထိုအရာနှင့် ပတ်သက်၍ မည်သည့်အရာ မှားယွင်းသနည်း။ လူသားမျိုးနွယ်အပေါ် ဘုရားသခင်၏ အမျိုးမျိုးသော တာဝန်များ၊ အလုပ်များနှင့် ဝတ္တရားများကို ဘုရားသခင်က လူကို ချစ်သောကြောင့်လည်းကောင်း၊ လူက ချစ်ဖွယ်ဖြစ်သောကြောင့်၊ ချစ်ခြင်းမေတ္တာနှင့် ထိုက်တန်ကာ ဘုရားသခင်၏ ချစ်ခြင်းမေတ္တာနှင့် ထိုက်တန်သောကြောင့်လည်းကောင်း ဘုရားသခင်က လုပ်ဆောင်သည့်အလား ထိုအရာက မှတ်ယူလေသည်။ ဤသည်မှာ အမှုအရာများအပေါ် မှားယွင်းပြီး အဓိပ္ပာယ်မဲ့သည့် သဘောပေါက်နားလည်နည်းတစ်ခု မဟုတ်လော။ (ဟုတ်ပါသည်။) ဘုရားသခင် လုပ်ဆောင်သမျှသည် တာဝန်နှင့် ဝတ္တရားမှ လုပ်ဆောင်ခြင်းဖြစ်ပြီး သူ၏ အနှစ်သာရကြောင့်လည်း ဖြစ်သည်။ ဦးစွာ ပထမ သူ၏ အစီအစဉ်ကြောင့်ဖြစ်သည်။ ထို့နောက်တွင် သူ၏ ဝတ္တရားကြောင့် ဖြစ်သည်။ ဤဝတ္တရားကို ဘုရားသခင် ဖြည့်ဆည်းစဉ်တွင် သူ၏ အနှစ်သာရကို ထုတ်ဖော်ပြသကဲ့သို့ စိတ်သဘောထားကို သူ ထုတ်ဖော်ပြသည်မှာ အမှန်ဖြစ်၏။ သို့ဆိုလျှင် သူ၏ စိတ်သဘောထား အနှစ်သာရမှာ အဘယ်နည်း။ ယင်းမှာ ဖြောင့်မတ်ခြင်း၊ သန့်ရှင်းခြင်း၊ ဘုန်းအာနုဘော်နှင့် ပုန်ကန်ပြစ်မှားမရနိုင်ခြင်း ဖြစ်သည်။ ထိုသို့သော စိတ်သဘောထားနှင့် အနှစ်သာရဖြင့် စာတန်၏ အလွန် ပြင်းထန်စွာ ဖောက်ပြန်ပျက်စီးစေခြင်း ခံရပြီးဖြစ်သည့် လူသားမျိုးနွယ်နှင့် ထိပ်တိုက်တွေ့ရလျက် လူသားမျိုးနွယ်အပေါ် ဘုရားသခင်၏ အမှန်ကန်ဆုံး သဘောထားနှင့် အတွေးများမှာ မည်သည့်အရာများ ဖြစ်သင့်သနည်း။ ယင်းတို့မှာ သူက လူသားမျိုးနွယ်ကို အလွန် ချစ်မြတ်နိုးလှသည်မှာ ၎င်းတို့နှင့် မခွဲနိုင်ခြင်းဟူ၍ ဖြစ်သင့်သလော။ (တာဝန်တစ်ခု ပိုဖြစ်သင့်ပါသည်။) သူ၏ တာဝန်သည် သူ၏ အမှုတော် ဖြစ်သည်။ သူသည် လူသားမျိုးနွယ်ကို အစွန်းရောက်သည်အထိ ချစ်မြတ်နိုးလျက် အလွန်ပင် မေတ္တာထားသည်မှာ သူတို့နှင့် မခွဲနိုင်မခွာရက်ဖြစ်သည်အထိ ဟူ၍ မဟုတ်ပေ။ သူသည် ၎င်းတို့အတွက် ချစ်ခြင်းမေတ္တာဖြင့် မွှန်ထူနေခြင်းမရှိသကဲ့သို့ သူ၏ မျက်ဆန်ကဲ့သို့ ၎င်းတို့ကို တန်ဖိုးထားခြင်းလည်း မရှိပေ။ ထိုသို့သော လူသားမျိုးနွယ်အပေါ် ဘုရားသခင်၏ စစ်မှန်သော သဘောထားမှာ ရိုးတွင်းခြင်ဆီထိ စက်ဆုပ်သည့် သဘောထားတစ်ခု ဖြစ်သည်။ သို့ဆိုလျှင် ဤဓမ္မတေးသီချင်းက ရိုးတွင်းခြင်ဆီထိ စက်ဆုပ်ဖွယ်ဖြစ်သည်ဟု ငါ အဘယ်ကြောင့် ပြောသနည်း။ အဘယ်ကြောင့်ဆိုသော် ထိုအရာက လူတို့၏ ဖြစ်ချင်သော အတွေးကို ဖော်ပြသောကြောင့် ဖြစ်သည်။ ဘုရားသခင်တွင် ချစ်ခြင်းမေတ္တာရှိသည်။ ထို့ကြောင့် လူသည် ချစ်ခင်နှစ်လိုဖွယ်ဖြစ်ပြီး ချစ်ခြင်းမေတ္တာနှင့် ထိုက်တန်သောကြောင့် ဤအရာအားလုံးကို သူ လုပ်ဆောင်ခြင်းဖြစ်သည်ဟု လူတို့က တွေးထင်ကြသည်။ သင်သည် မှားယွင်းပြီး အလွန် စိတ်အလိုလိုက်စွာ တွယ်တာသည်။ ဘုရားသခင်က ဤအရာအားလုံးကို သူ၏အစီအစဉ်နှင့် တာဝန်ကြောင့် လုပ်ဆောင်ခြင်း ဖြစ်သည်။ ပြီးလျှင် ဤအရာအားလုံးကို လုပ်ဆောင်ရာတွင် ဘုရားသခင် ထုတ်ဖော်ပြသည့် စိတ်သဘောထား အနှစ်သာရမှာ ဖြောင့်မတ်ခြင်းနှင့် သန့်ရှင်းခြင်း ဖြစ်သည်။ ဘုရားသခင်က မည်သည့်အရာကို ထုတ်ဖော်ပြသည်ဖြစ်စေ၊ ဘုရားသခင်၏ အနှစ်သာရ၌ ချစ်ခြင်းမေတ္တာရှိပြီး လူသားမျိုးနွယ်ကို ဘုရားသခင် လုပ်ဆောင်သည့်အရာမှာ ဘုရားသခင်၏ အနှစ်သာရတွင် ချစ်ခြင်းမေတ္တာ ရှိရုံကြောင့် ဖြစ်သည်မှာ အမှန်ဖြစ်၏။ သို့သော် ဘုရားသခင်သည် လူတို့ကို သူ၏ ခံစားချက်အရဖြစ်သော အလိုတော်ဖြင့် မချစ်ပေ။ ဖောက်ပြန်ပျက်စီးသော လူသားမျိုးနွယ်ကို သူ မချစ်။ ဖောက်ပြန်ပျက်စီးသော လူသားမျိုးနွယ်ကို သူ မုန်းသည်။ ဘုရားသခင်က နောက်ဆုံးသော ကာလတွင် တရားစီရင်ခြင်းအမှုကို အဘယ်ကြောင့် လုပ်ဆောင်သနည်း။ ဖောက်ပြန်ပျက်စီးသည့် လူသားမျိုးနွယ်ကို ဖော်ထုတ်ရာတွင် ဘုရားသခင်သည် အဘယ်ကြောင့် ဤသဘောထားရှိသနည်း။ ဤသည်ကို ဘုရားသခင်၏ အနှစ်သာရနှင့် စိတ်သဘောထားဖြင့် ဆုံးဖြတ်ထားခြင်းဖြစ်သည့်အပြင် လက်တွေ့ကျသည့် ပြဿနာတစ်ခုကို ဤအရာက ဖော်ပြနိုင်ဆဲဖြစ်သည်။ လူသားမျိုးနွယ်သည် စာတန်၏ တန်ခိုးအောက်တွင် အသက်ရှင်ကြပြီး စာတန်၏ နောက်လိုက်များနှင့် ကိုးကွယ်သူများသာ ဖြစ်သည်။ ၎င်းတို့သည် ဘုရားသခင်ကို အမှန်တကယ် ကျိုးနွံနာခံခြင်း မရှိသကဲ့သို့ ကိုးကွယ်ခြင်းမရှိကြပေ။ ၎င်းတို့သည် သူ၏ ရန်သူများ ဖြစ်ကြ၏။ ဘုရားသခင်က သူ၏ ရန်သူများကို ချစ်နိုင်သလော။ (မချစ်နိုင်ပါ။) ဘုရားသခင်က ချစ်ခြင်းမေတ္တာကို ထုတ်ဖော်ပြပြီး ဘုရားသခင်တွင် ချစ်ခြင်းအနှစ်သာရ ရှိသော်လည်း သူသည် ချစ်လို့ ဤအရာအားလုံးကို လုပ်ဆောင်ခြင်း မဟုတ်ပေ။ ဤအရာအားလုံးကို ဘုရားသခင်က ချစ်လို့ လုပ်ဆောင်သည်ဟု သင် ထင်လျှင် ယင်းမှာ လုံးဝ မှားယွင်းပြီး အရှက်မဲ့သည့် အတွေးတစ်ခုဖြစ်ကြောင်း အမှန်တရားကို သင့်ကို ငါ ပြောနေခြင်းဖြစ်သည်။ ယင်းမှာ သင် တွေးထင်သည့်အရာဖြစ်လျှင် သင်သည် ဘုရားသခင်ကို အသရေဖျက်နေခြင်း ဖြစ်သည်။ မိမိကိုယ်ကို အလွန်ကျေနပ်အားရမနေနှင့်၊ လွန်လွန်ကဲကဲ စိတ်ကူးမယဉ်နှင့်။ လူအချို့က “ဘုရားသခင်သည် ချစ်လို့ ဤအရာအားလုံးကို မလုပ်ဆောင်ခဲ့ပါ။ ထို့ကြောင့် ထိုသဘောအရ ဘုရားသခင်၏ အနှစ်သာရတွင် ချစ်ခြင်းမေတ္တာ မရှိလေသလော”ဟု ပြောကြသည်။ ယင်းမှာ မှန်သလော။ (မမှန်ပါ။) မည်သည့်နေရာတွင် မှားသနည်း။ (ဘုရားသခင်သည် သူ၏ စိတ်သဘောထားတွင် မေတ္တာကျေးဇူးတော်နှင့် သနားကရုဏာရှိသည်။) ဘုရားသခင်တွင် ချစ်ခြင်းမေတ္တာရှိသော်လည်း သူသည် လက်လွတ်စပယ် မချစ်ပေ။ ဘုရားသခင်သည် ဖြောင့်မတ်ပြီး သန့်ရှင်းသည်။ စာတန်၏ အလွန်ပြင်းထန်စွာ ဖောက်ပြန်ပျက်စီးစေခြင်းခံရသည့် လူသားမျိုးနွယ်ကို ချစ်ရန် သူ့အတွက် မဖြစ်နိုင်ပေ။ အမှန်တွင် ဘုရားသခင်က ဤလူသားမျိုးနွယ်ကို စက်ဆုပ်ပြီး မုန်းတီးသည်။ လူအချို့က “ဘုရားသခင်သည် ဤလူသားမျိုးနွယ်ကို စက်ဆုပ်ပြီး မုန်းသည့်အတွက် ၎င်းတို့အပေါ် ဤအမှုအားလုံးကို သူ လုပ်ဆောင်သေးသနည်း”ဟု မေးကြသည်။ ဘုရားသခင်တွင် စီမံခန့်ခွဲမှု အစီအစဉ်တစ်ခု ရှိပြီး သူသည် ဤတာဝန်ကို ယူကာ ဖြည့်ဆည်းရန် လိုလားနေသည်။ ထို့ကြောင့် ဤအမှုကို သူ လုပ်ဆောင်လိမ့်မည် ဖြစ်သည်။ ယင်းမှာ ဘုရားသခင်၏ လုပ်ပိုင်ခွင့်ဖြစ်ပြီး လူက ဝင်ရောက်မစွက်ဖက်နိုင်ပေ။ ဘုရားသခင်တွင် ဤတန်ခိုးအာဏာရှိပြီး ဤစီမံခန့်ခွဲမှု အစီအစဉ်ကို ပြီးစီးစေရန် ဩဇာအာဏာလည်း ရှိသည်။ ထိုစီမံခန့်ခွဲမှု အစီအစဉ်၏ နောက်ဆုံး အကျိုးခံစားသူမှာ လူသားမျိုးနွယ်ဖြစ်သည်၊ သင်တို့အားလုံး ဖြစ်သည်။ လူက ထိုသို့သော အကျိုးကျေးဇူးများကို ခံစားပြီး ထိုသို့သော ကြီးမားသည့် ကောင်းချီးများကို ရရှိသင့်သည်မှာ အတော်လေး အရေးပါသည့်အရာ ဖြစ်နှင့်နေပေသည်။ ဘုရားသခင်အပေါ် မတောင်းဆိုနှင့်။ “ကိုယ်တော့်ထံတွင် ချစ်ခြင်းမေတ္တာ ရှိသည့်အတွက်ကျွန်ုပ်တို့ကို ကိုယ်တော် ချစ်ရမည်”ဟူ၍ ဖြစ်သည်။ မည်သည့် အကြောင်းရင်းအတွက် သင့်ကို ချစ်ရမည်နည်း။ ဘုရားသခင်က သင့်ကို ရွေးချယ်ပြီးသောကြောင့်လော။ ထိုအရာ မဖြစ်နိုင်ပေ၊ ဖြစ်နိုင်သလော။ သင်၏ ချစ်ခင်နှစ်လိုဖွယ် ကောင်းခြင်းကြောင့်လော။ သင်နှင့်ပတ်သက်၍ မည်သည့်အရာက အလွန်ချစ်ခင်နှစ်လိုဖွယ်ဖြစ်သနည်း။ ဘုရားသခင်ကို သင် ပုန်ကန်သောကြောင့်လော။ စာတန်၏ ဖောက်ပြန်ပျက်စီးသော စိတ်သဘောထားဖြင့် သင် ပြည့်နှက်နေသောကြောင့်လော။ ဘုရားသခင်ကို သင် ဆန့်ကျင်သောကြောင့်လော။ အချိန်တိုင်း ဘုရားသခင်ကို သင် အတိုက်အခံလုပ်သောကြောင့်လော။ ဤအရာအားလုံးဖြင့် ဘုရားသခင်က သင့်ကို ချစ်နိုင်သေးသလော။ သူ့ကို အတိုက်အခံလုပ်သောသူတို့ကို ဘုရားသခင် ချစ်နိုင်သေးသလော။ နတ်ဆိုးများနှင့် စာတန်ကို သူ ချစ်နိုင်သေးသလော။ သူ့ကို အတိုက်အခံလုပ်သောသူများကို ဘုရားသခင် ချစ်နိုင်သေးကြောင်းနှင့် နတ်ဆိုးများနှင့် စာတန်ကို သူ ချစ်နိုင်သေးကြောင်း သင် ပြောလျှင် ဤသည်မှာ ဘုရားသခင်ကို ပြစ်မှားစော်ကားခြင်း မဟုတ်လော။ သင်တို့၏ အမြင်တွင် ဘုရားသခင်သည် နတ်ဆိုးများနှင့် စာတန်ကို ချစ်နိုင်သလော။ သူ၏ ရန်သူများကို ဘုရားသခင် ချစ်နိုင်သလော။ ဖောက်ပြန်ပျက်စီးသော လူသားမျိုးနွယ် လုပ်ဆောင်သည့်အရာကို ဘုရားသခင်က အရမ်းကာရော ပြုမူသည့် နည်းလမ်းဖြင့် ချစ်နိုင်သလော။ လုံးဝ မချစ်နိုင်ပေ။ ဘုရားသခင်၏ ချစ်ခြင်းမေတ္တာက စည်းမျဉ်းနှင့်ညီသည်။ ထို့ကြောင့် လူ၏ စိတ်ကူးစိတ်သန်းရှိ ဤချစ်ခြင်းမေတ္တာသည် မတည်ရှိပေ။ ထိုအရာသည် ဖြစ်ချင်သည့် အတွေးနှင့် လွန်ကဲသော စိတ်ကူးယဉ်ဆန်သည့် အတွေးသက်သက် ဖြစ်သည်။ ထိုအရာသည် လူ၏ အယူအဆများနှင့် သက်ဆိုင်ပြီး အမှန်တရားများနှင့် လုံးဝ မကိုက်ညီသောကြောင့် ဤနေရာတွင် ထိုအရာကို ငါ ရှင်းရမည်။ ဘုရားသခင်သည် အဘယ်ကြောင့် သင့်ကို မချစ်သနည်း။ (အဘယ်ကြောင့်ဆိုသော် လူ၏ စိတ်သဘောထားက လုံးလုံးလျားလျား   ဖောက်ပြန်ပျက်စီးပြီး သူသည် ဘုရားသခင်၏ ချစ်ခြင်းမေတ္တာနှင့် မထိုက်တန်သောကြောင့် ဖြစ်သည်။) “ဘုရားသခင်၏ ချစ်ခြင်းမေတ္တာနှင့် မထိုက်တန်”ဟူသည်မှာ ကြားရသည်မှာ အဖန်တစ်ရာတေနေပြီဖြစ်သည့် စကားရပ်တစ်ခု ဖြစ်သည်။ ဘုရားသခင်က သင့်ကိုဖန်ဆင်းခဲ့ရုံဖြင့် သင့်ကို ချစ်ရမည်လော။ ထိုအရာမှာ မမှန်ကန်ပေ။ ဟုတ်ပါသလော။ ဘုရားသခင်သည် အရာခပ်သိမ်းနှင့် စကြဝဠာတစ်ခုလုံးကို ဖန်ဆင်းခဲ့သည်။ သူသည် တစ်ခုမကျန် အားလုံးကို သေချာပေါက် ချစ်ရမည်လော။ ဘုရားသခင်က သင့်ကို ချစ်ရန် ရွေးချယ်နိုင်ပြီး သင့်ကို မချစ်ရန်လည်း ရွေးချယ်နိုင်သည်။ ယင်းမှာ ဘုရားသခင်၏ လုပ်ပိုင်ခွင့်ဖြစ်သည်။ ဤသည်မှာ အမှန်တရားတစ်ခု ဖြစ်သည်။ နောက်ထပ် အမှန်တရားမှာ ဘုရားသခင်ကို သင့်အား ချစ်စေလိုလျှင် သူ၏ ချစ်ခြင်းမေတ္တာနှင့် ထိုက်တန်သည့် တစ်စုံတစ်ရာကို သင် လုပ်ဆောင်ရမည်။ သူ၏ ချစ်ခြင်းမေတ္တာနှင့် ထိုက်တန်သည့်အရာ တစ်ခုတလေကို သင် လုပ်ဆောင်ပြီးပြီလော။ ဘုရားသခင်ကို နှစ်သက်စေသည့် အပြုအမူ၊ လူ့သဘာဝ သို့မဟုတ် စိတ်သဘောထားတစ်ခု သင် ပိုင်ဆိုင်သလော။ (မပိုင်ဆိုင်ပါ။) ဘုရားသခင်ကို ယုံကြည်သည့် ပထမပိုင်း နှစ်အနည်းငယ်တွင် မဟုတ်ဘဲ နောက်ပိုင်းနှစ်ကာလများတွင် လူအချို့က ဤအပြုအမူအချို့ကို ပြကောင်းပြသနိုင်သည်။ မိမိတာဝန်ကို ထမ်းဆောင်ကာ အလုပ်လုပ်ရာတွင် ဝတ်ကျေတမ်းကျေဖြစ်ခြင်းများ လျော့နည်းသည်ထက် လျော့နည်းလာခြင်း၊ စည်းမျဉ်းများကို ရှာဖွေနိုင်ခြင်း၊ လိုက်နာပြီး ကျိုးနွံနာခံရန် သင်ယူခြင်းနှင့် ထင်ရာမြင်ရာ မပြုမူမဆောင်ရွက်ခြင်း၊ တစ်စုံတစ်ရာနှင့် ထိပ်တိုက်တွေ့သည့်အခါ စိတ်ကူးများနှင့် အယူအဆများပေါ် အမှီမပြုခြင်း၊ ဘုရားသခင်ထံ ဆုတောင်းကာ ရှာဖွေနိုင်ခြင်း၊ ညီအစ်ကို မောင်နှမများနှင့် ပူးပေါင်းဆောင်ရွက်ခြင်းနှင့် သူတို့နှင့် မိတ်သဟာယပြုရန် ပို၍ မကြာခဏ ကြိုးစားခြင်းအပြင် သာ၍နှိမ့်ချပြီး စည်းကမ်းတင်းကျပ်သော စိတ်နေစိတ်ထားတစ်ခု ရှိခြင်း၊ ၎င်းတို့အနေဖြင့် ဘုရားအိမ်တော်က ၎င်းတို့ကို ပေးအပ်ထားသည့် အလုပ်နှင့် ဘုရားသခင်၏ စေခိုင်းချက်တာဝန်ကို သစ္စာစောင့်သိသည်ဟု ဆို၍မရသော်လည်း စစ်မှန်ရိုးသားမှု အနည်းငယ်နှင့် ဘုရားသခင်ကို စစ်မှန်သည့် ယုံကြည်မှု အနည်းငယ် ရှိခြင်း၊ ပြီးလျှင် သမ္မာတရား လိုက်စားခြင်းကို အာရုံစိုက်နိုင်ခြင်းနှင့် မိမိတို့၏ စိတ်သဘောထားများရှိ အပြောင်းအလဲများကို အာရုံစိုက်နိုင်ခြင်း၊ မိမိတို့ကိုယ်တိုင်၏ ဖောက်ပြန်ပျက်စီးမှုကို သိအောင်လုပ်ရာတွင်လည်းကောင်း၊ မိမိတို့ကိုယ်တိုင်၏ မာနထောင်လွှားမှုနှင့် လှည့်ဖြားမှုတို့ကို သိအောင်လုပ်ရာတွင်လည်းကောင်း၊ ဘုရားသခင် ရှေ့မှောက်တွင် မကြာခဏ ဆုတောင်းရာတွင်လည်းကောင်း၊ ပတ်ဝန်းကျင်ကို စီစဉ်ညွှန်ကြားရန် သူ့ကို တောင်းလျှောက်ရာတွင်လည်းကောင်း၊ ဘုရားသခင်၏ ပဲ့ပြင်ဆုံးမမှုကို လက်ခံခြင်းနှင့် မိမိတို့အတွင်းတွင် အပြုသဘောဆောင်သောအရာများ သာ၍ ထားရှိရာတွင်လည်းကောင်း ကနဦးခြေလှမ်းလှမ်းနိုင်ခြင်းတို့ ဖြစ်သည်။ ဘုရားသခင်၏ အမြင်တွင် ဤအပြုအမူများက တန်ဖိုးရှိသည်။ သို့သော် လူတို့ကို ဘုရားသခင် ချစ်မချစ်နှင့် ပတ်သက်လာသည့်အခါ ၎င်းတို့ မရအရ တောင်းဆိုသင့်ကြသလော။ (မတောင်းဆိုသင့်ပါ။) လူတို့၏ အပြုအမူများက ဤအပြုသဘောဆောင်သော လိုက်စားမှုများ၊ ဤတိုးတက်မှုများ၊ ဤအပြောင်းအလဲများကို ထုတ်ဖော်ပြလျှင် လူ၏ ရှုထောင့်အမြင်မှနေ၍ ယင်းတို့သည် အနည်းငယ် ချစ်ခင်နှစ်လိုဖွယ်ကောင်းပြီး ကျိုးနွံနာခံမှုအချို့ ဖော်ပြခြင်း ဖြစ်သည်။ သို့သော် ဤအပြုအမူများကို ရှိခြင်းသည် သင်တို့၌ တွေ့ရသည့် မျှော်လင့်ချက်သာ ဖြစ်သည်။ ဤမျှော်လင့်ချက်မှာ ဘုရားသခင်၏ အမှုတော်နှင့် ခေါင်းဆောင်မှုမှတစ်ဆင့် လူတို့က အပြုသဘောဆောင်သည့်၊ တက်ကြွပြီး ပူးပေါင်းဆောင်ရွက်တတ်သည့် စိတ်တစ်ခု ရှိကြလိမ့်မည်ဖြစ်ကာ တစ်ချိန်တည်းတွင် ဤအပြုအမူများနှင့် ထုတ်ဖော်ခြင်းများက စာတန်ရှေ့တွင် ဘုရားသခင်အတွက် သက်သေခံလိမ့်မည်ဟူ၍ ဖြစ်သည်။ ဤရှုထောင့်မှနေ၍ ဆိုလိုသည်မှာ ဤအရာကို လူသား ရှုထောင့်အမြင်မှ ငါ ကြည့်သည့်အခါ လူတို့တွင် ချစ်ခင်နှစ်လိုဖွယ်ကောင်းခြင်း အနည်းငယ် ရှိပေသည်။ သို့သော် ဘုရားသခင်၏ ဝိညာဉ်တော် ရှုထောင့်အမြင်မှ မြင်ရလျှင် ဘုရားသခင်သည် သင်တို့ကို နောက်ဆုံးတွင် ချစ်သလော၊ သို့မဟုတ် မချစ်သလော။ သင်တို့တွင် အတော်အတန် ချစ်ခင်နှစ်လိုဖွယ်ဖြစ်သော သွင်ပြင်လက္ခဏာများ ရှိကြသလော၊ သို့မဟုတ် မရှိကြသလော။ ငါ့ကို သင် မေးလျှင် သင်သည် အလွန်အလှမ်းဝေးနေဆဲ ငါ ပြောရမည်ဖြစ်သည်။ အဘယ်ကြောင့်ဆိုသော် လူတို့၏ အစွမ်းအစ၊ ပါရမီများနှင့် ၎င်းတို့ အသက်ရှင်နေထိုင်ကြသည့် အခြေအနေများပေါ် အခြေခံ၍ လူတို့သည် သာ၍ ကောင်းမွန်စွာ ပြုမူနိုင်သင့်ကြသည်။ အမှန်တွင် သင်တို့ ယခု တွေ့ကြုံ၊ ရရှိပြီး အသိအမှတ်ပြုပြီးသည့်အရာအပြင် သင်တို့ ရရှိပြီးဖြစ်သည့် ပြောင်းလဲမှုများကို သင်၏ အစွမ်းရှိသမျှဖြင့် လိုက်စားလျှင် ငါးနှစ်အတွင်း ရရှိနိုင်ပေသည်။ သို့သော် ဤရလဒ်များကို ရရှိရန် သင့်အနေဖြင့် ဆယ်နှစ်လုံးလုံး အချိန်ကုန်ရပြီး ဖြစ်သည်။ ယင်းမှာ အလွန် ကြာရှည်သည် မဟုတ်လော။ သင်တို့၏ စိတ်များက အနည်းငယ် ထုံထိုင်းကြသည်။ သင်တို့၏ တုံ့ပြန်ချက်များက နှေးကွေးသည်။ သင်တို့၏ လုပ်ရပ်များက နှေးကွေးလေးကန်သည်။ နေရာများစွာတွင် သင်တို့ တစ်ခုတလေ ရရှိသည်မှာ အထက်မှ ချက်ချင်း ပြုပြင်ခြင်း၊ ပဲ့ပြင်ဆုံးမခြင်းနှင့် ကြီးကြပ်ခြင်းတို့မှတစ်ဆင့်သာ ဖြစ်ပေသည်။ ဤအောင်မြင်မှုများကို ခက်ခက်ခဲခဲ ရရှိထားခြင်း ဖြစ်သည်။ လူတို့သည် အဖိုးအခတစ်ခုခုကို ပေးကြပြီးဖြစ်ကာ အကျိုးခံစားရပြီးဖြစ်သည့် ရလဒ်များမှနေ၍ ကြည့်ရှုသည့်အခါ နှစ်သိမ့်မှုအချို့ ပေးနိုင်သည့် လူတို့ အပြုအမူများနှင့် ဖော်ပြချက်များ၏ သွင်ပြင်လက္ခဏာအချို့ ရှိလေသည်။ သို့သော် ထိုအရာများသည် ဘုရားသခင် ပြောဆိုထားပြီးဖြစ်သည့် ချစ်ခင်နှစ်လိုဖွယ်ကောင်းခြင်း စံနှုန်းမှ အလှမ်းဝေးနေဆဲ ဖြစ်သည်။ သင်တို့အားလုံးသည် ယခင်ထက် ယခု သာ၍ ချစ်ဖွယ်ကောင်းသည်ဟု ခံစားကြသလော။ (မခံစားကြပါ။) မခံစားရသေးပေ။ မိမိကိုယ်ကို အနည်းငယ် ဆန်းစစ်ခြင်းဖြင့် သင့်ကိုယ်သင်နှင့်ပတ်သက်၍ သင် မည်သည့်အရာ ထုတ်ဖော်ပြသည်ကို သင် ရှာဖွေတွေ့ရှိလိမ့်မည်။ “အို၊ ကျွန်ုပ်အတွင်းတွင် မသန့်စင်မှု အလွန်များသေးသည်။ တစ်စုံတစ်ရာကို ကျွန်ုပ်တို့ တွေးဆလိုက်သည်နှင့် ကျွန်ုပ်စိတ်ထဲတွင် ဉာဏ်များသော အကြံများ ပေါ်လာပြီး အမှုအရာများကို ဝတ်ကျေတမ်းကျေပုံစံဖြင့် ကျွန်ုပ် လုပ်သည်။ ဤသို့ ကျွန်ုပ် ဖြစ်သလိုလုပ်သည်နှင့်တစ်ပြိုင်နက် ပြဿနာများ တစ်ဖန် ဖြစ်ပေါ်ကာ ယင်းတို့ကို အချိန်ယူစဉ်းစားပြီးနောက်တွင် ထိုဉာဏ်များသော အကြံများ နောက်တစ်ကြိမ် ထွက်လာပြီး တာဝန်ကို နောက်တစ်ကြိမ် သူတစ်ပါးအား ထိုးပေးကာ လူ့အကြိုက်လိုက်သူတစ်ဦးအဖြစ်သို့ ပြန်ရောက်သွားသည်”ဟူ၍ ဖြစ်သည်။ သင် မြင်ရသည့်အတိုင်း တစ်နေ့တာတစ်လျှောက် သင့်ကိုယ်သင် သာမန်ကာလျှံကာ ဆန်းစစ်ခြင်းမျှဖြင့် ဖောက်ပြန်ပျက်စီးခြင်း အတော်များများအား သင် ထုတ်ဖော်ပြခဲ့သည်။ ထို့ကြောင့် သင်နှင့်ပတ်သက်၍ အဘယ်အရာက အလွန် ချစ်ခင်နှစ်လိုဖွယ်ကောင်းသနည်း။ သင့်ကို ချစ်ရန် ဘုရားသခင်ကို သင် တောင်းဆိုဆဲဖြစ်သည့်တိုင် သင့်ကိုယ်သင် အထင်သေးသည်။ သင်သည် အလွန်အမင်း တန်ဖိုးမဲ့ကြောင်းနှင့် သင်နှင့်ပတ်သက်သည့် မည်သည့်အရာမျှသည် ချီးမွမ်းခြင်း သို့မဟုတ် အခြားလူတို့၏ ချစ်ခြင်းမေတ္တာနှင့် ထိုက်တန်ခြင်းမရှိဟု သင် ခံစားသည်။ လူတို့က သင့်ကိုချစ်ရန် မိမိတို့ကိုယ်တိုင်ပင် အားမထုတ်နိုင်လျှင် ဘုရားသခင်က သင့်ကိုချစ်ရန် အဘယ်သို့ မျှော်လင့်နိုင်မည်နည်း။ ယင်းမှာ ဖြစ်နိုင်မည်လော။ (ဖြစ်နိုင်မည် မဟုတ်ပါ။) ယခု သင်တို့သည် ဤအချက်များကို လုံလောက်စွာ ရှင်းလင်းပြီးဖြစ်သဖြင့် ဤဓမ္မတေးသီချင်းများကို ဖျက်သင့်သည် မဟုတ်လော။ ဖျက်သင့်ပေသည်။ ယင်းသည် အယူအဆများနှင့် စိတ်ကူးစိတ်သန်းများမှ စကားများဖြင့်လည်းကောင်း၊ ဘာသာတရားမှ စကားများဖြင့်လည်းကောင်း ပြည့်နေသည်။ သို့ဆိုလျှင် ဤဓမ္မတေးသီချင်းကို သင်တို့ သီဆိုခြင်းသည် အခြားသူတို့အား ကောင်းကျိုးတစ်ခုခု ပြုသလော။ ထိုဓမ္မတေးသီချင်းအား သီဆိုရသည်ကိုလည်းကောင်း၊ နားထောင်ရသည်ကိုလည်းကောင်း သင် နှစ်သက်သလော။ ဤဓမ္မတေးသီချင်းကို သီဆိုခြင်းသည် သမ္မာတရားကို နားမလည်နိုင်စေရုံမက လူတို့ကို ဆုံးဖြတ်ချက်လွဲမှားစေသည်။ ၎င်းတို့၏ အယူအဆများကို မလျော့ပါးသွားစေရုံမျှမက ထိုအယူအဆများကို နက်သည်ထက်နက်လာစေပြီး အားကောင်းလာစေသည်။ ဤအရာက လူတို့ကို ထိခိုက်နစ်နာစေသည် မဟုတ်လော။ ဤဓမ္မတေးသီချင်းကို သီဆိုသည့်အခါ သမ္မာတရားကို နားလည်ရန် သင့်အတွက် သာ၍ ခက်ခဲခြင်းပင် မဟုတ်။ ဘုရားသခင်အပေါ် သင်၏ အယူအဆများနှင့် စိတ်ကူးများအတွင်း အသက်ရှင်ရန် သင့်အတွက် သာ၍ပင် လွယ်ကူလာသည်။ ထိုသို့သော ဓမ္မတေးသီချင်းတစ်ပုဒ်သည် မည်သူကိုမျှ ကောင်းကျိုးမပြုပေ။ ထို့ကြောင့် ဤဓမ္မတေးသီချင်းကို သင်တို့အားလုံး သီဆိုသည်ကို ငါ ကြားသည့်အခါ ငါ၏ စိတ်နှလုံးက အမျက်ဒေါသဖြင့် ပြည့်သွားသည်။ သင်တို့သည် တရားဒေသနာများကို နှစ်များစွာ အချည်းနှီး နားထောင်ခဲ့ကြသည်။ အလွန်များသည့် ဘုရားနှုတ်ကပတ်တော်များကို အချည်းနှီး ဖတ်ရှုခဲ့ကြသည်။ ယခုတွင်ပင် ဘုရားသခင်၏ စိတ်သဘောထားအပေါ် စစ်မှန်သည့် အသိ သင်တို့တွင် မရှိကြသေး။ သင်တို့ကို အမှန်တကယ် ငါ ပါးနှစ်ကြိမ် ရိုက်လိုက်ချင်သည်။ အဘယ်သူသည် ထိုသို့သော အယူအဆများနှင့် စိတ်ကူးများဖြင့် ပြည့်သည့် သီချင်းစာသားများကို ရေးသနည်း။ ပြီးလျှင် သင်တို့က အရူးအမူးစွဲလမ်းမှုဖြင့် သီဆိုကြသေး၏။ သင်တို့တွင် ပိုင်းခြားသိမြင်နိုင်စွမ်း လုံးဝ မရှိကြလေပြီလော။ ငါ့ကို သင်တို့ ပြင်းပြင်းထန်ထန် စိတ်ပျက်စေကြသည်။ သင်တို့သည် ယခုထက်ထိတိုင် သမ္မာတရား စစ်မှန်မှု တစ်ခုမျှ မရရှိဘဲ ယုံကြည်ကြလေပြီ။ အယူအဆများ၊ စိတ်ကူးစိတ်သန်းများ သို့မဟုတ် ရယ်ဖွယ်ကောင်းမှုများနှင့်ဆိုင်သည့် စကားများကို သင်တို့ ခွဲပင်မခွဲခြားနိုင်ဘဲ ထိုအရာများကို အရင်အတိုင်း သီဆိုကြသေးသည်။ သင်တို့၏ ယုံကြည်ခြင်းမှာ အမှန်တကယ် မရှင်းလင်းသည့် ယုံကြည်ခြင်းတစ်ခုပါတကား။ နောက်ထပ် မည်သည့်အရာကို ငါ ပြောနိုင်မည်နည်း။

“ချစ်လို့” ဟူသည့် ဓမ္မတေး၏ ဒုတိယအပိုဒ်ကို ကြည့်လော့။ “ချစ်လို့ နောက်ဆုံးသောကာလမှာ ဘုရားက လူ့ဇာတိနဲ့ ပြန်ကြွလာပြီး အဆင်းနီတဲ့ နဂါးကြီးရဲ့ နိုင်ငံကို လာခဲ့တယ်။” ဘုရားသခင်၏ ချစ်ခြင်းမေတ္တာ မည်မျှ ကြီးမားခြင်း ဖြစ်မည်နည်း။ လူတို့ကို ချစ်ကာ ကယ်တင်ရန်အလို့ငှာ အဆုံးစွန် အရှက်ရခြင်းကို သူရင်ဆိုင်ခဲ့ရသည့် အဆင်းနီသော နဂါးကြီး၏ နိုင်ငံသို့ လူ့ဇာတိခံကာ ကြွလာရန်အတွက် သင်သည် ဘုရားသခင်အား ချစ်ခြင်းမေတ္တာကြောင့် အရှက်ရခြင်းကို ခါးစီးခံစေခဲ့သည်ဟု တွေးထင်ခြင်းသည် မှန်ကန်သလော။ ဘုရားသခင်သည် ဤအရာအားလုံးကို ချစ်ခြင်းမေတ္တာကြောင့်သာ လုပ်ဆောင်သလော။ သင်သည် ကောင်းသည့်အရာကိုသာ တွေးနေခြင်း ဖြစ်သည်။ ဘုရားသခင်က သူ၏ စီမံခန့်ခွဲမှု အစီအစဉ်ကြောင့် ဤအရာကို လုပ်ဆောင်သည်။ ဘုရားသခင်၏ စိတ်သဘောထားတွင် “သူပြောဆိုသည့်အရာသည် အတည်ပြောဆိုခြင်းဖြစ်ပြီး သူပြောဆိုသည့်အရာက ပြီးမြောက်လိမ့်မည်။ ပြီးလျှင် သူလုပ်ဆောင်သည့်အရာသည် ထာဝရတည်တံ့မည်”ဟူသည့် စကားအားဖြင့် အချုပ်ကို ဖော်ပြသည့် အနှစ်သာရတစ်ခု ရှိပေသည်။ ဤသည်မှာ ဘုရားသခင်၏ ဩဇာအာဏာနှင့်ဆိုင်သည့် ထုတ်ဖော်ခြင်း ဖြစ်သည်။ အဘယ်သို့ဖြစ်ပြီး ထိုအရာသည် ချစ်ခြင်းမေတ္တာကြောင့် ဖြစ်နိုင်မည်နည်း။ ငါ့ကို ပြောလော့၊ ဤဖောက်ပြန်ပျက်စီးသော လူတို့သည် အဆင်းနီသော နဂါးကြီး၏ နိုင်ငံသို့ ကြွလာရာ၌ ကြီးမားသည့် အရှက်ရခြင်းကို ဘုရားသခင်အား ခံစားစေထိုက်သလော။ (မခံစားစေထိုက်ပါ။) ၎င်းတို့ မထိုက်တန်ပေ။ ၎င်းတို့သည် ပုရွက်ဆိတ်များနှင့် လောက်များထက် သာ၍ ဆိုးသည်။ ၎င်းတို့ မတန်ပေ။ ဘုရားသခင်က ဤဖောက်ပြန်ပျက်စီးသော လူသားမျိုးနွယ်ကို သူ၏ ချစ်ခြင်းမေတ္တာ ဆက်လက်ပေးနေရင်း လူ့ဇာတိခံကာ အရှက်ရခြင်းနှင့် စာတန်၏ ညှဉ်းပန်းနှိပ်စက်မှုကို ဆက်လက်ခါးစီးခံရမည်ဟု သင် ဆိုလိုသလော။ ဤသည်မှာ သင် ဆိုလိုသောအရာဖြစ်သလော။ ဤအယူအဆက ရယ်ဖွယ်ရာ ဖြစ်သည်။ အမှန်တွင် ဤသည်မှာ ဘုရားသခင်၏ စီမံခန့်ခွဲမှု အစီအစဉ် ဖြစ်သည်။ ဘုရားသခင်က လူ့ဇာတိဖြင့် ပြန်ကြွလာကာ အဆင်းနီသော နဂါးကြီး၏ နိုင်ငံသို့ ကြွလာသည်ဖြစ်စေ၊ အခြား အမှုတစ်မျိုးမျိုးကို လုပ်ဆောင်သည်ဖြစ်စေ၊ ထိုအရာသည် သူ့အမှုတော်၏ အဆင့်တစ်ခု ဖြစ်သည်။ ထိုအဆင့်က ဤအခြေအနေသို့ ရောက်ပြီးဖြစ်သဖြင့် ဤဘုရားသခင်က ဤသို့ ပြုမူဆောင်ရွက်ရမည်ဖြစ်သည်။ ဘုရားသခင်သည် ဤအမှုကို အဘယ်ကြောင့်များ လုပ်ဆောင်သနည်း။ သူ၏ စီမံခန့်ခွဲမှု အစီအစဉ်အတွက် လုပ်ဆောင်ခြင်းဖြစ်ပြီး သူ၏ စီမံခန့်ခွဲမှု အစီအစဉ်တွင် သူ၏ ကယ်တင်ခြင်းကို လက်ခံရရှိသူသည် ဖောက်ပြန်ပျက်စီးသော လူသားမျိုးနွယ် ဖြစ်သည်။ မည်သည့် ရှုထောင့်မဆိုမှကြည့်လျှင် မည်သည့် နိုင်ငံမှဖြစ်စေ၊ မည်သည့် လူမျိုးနွယ်စုမှဖြစ်စေ ဖောက်ပြန်ပျက်စီးသော လူသားမျိုးနွယ်သည် ဘုရားသခင်၏ စီမံခန့်ခွဲမှု အစီအစဉ်တွင် အမှုတော်၏ ရည်မှန်းချက်၊ အဖြည့်ခံတစ်ခုသာ ဖြစ်သည်။ အဖြည့်ခံတစ်ဦးသည် ဘုရားသခင်က သူ၏ ချစ်ခြင်းမေတ္တာတစ်ခုလုံး ပေးသနားခြင်းနှင့် ထိုက်တန်သလော။ မထိုက်တန်ပေ။ ထိုသို့ ပြောသည်မှာ မှားယွင်းသည်။ ထိုအရာကို ထိုသို့ သရုပ်မဖော်သင့်ပေ။ ဘုရားသခင်တွင် စီမံခန့်ခွဲမှု အစီအစဉ်တစ်ခု ရှိသောကြောင့်လည်းကောင်း၊ သူ၏ စီမံခန့်ခွဲမှု အစီအစဉ်ကို သူ ပြီးမြောက်လိမ့်မည် ဖြစ်သောကြောင့်လည်းကောင်း၊ လူသားတစ်ဦးအနေဖြင့် သင်သည် ကြီးမားသည့် ကောင်းချီးမင်္ဂလာဖြစ်သည့် ဤအမှန်တရားကို ခံယူရန် အရည်အချင်းပြည့်မီသည်။ သို့တိုင် သင်က “ဘုရားသခင်သည် ကျွန်ုပ်တို့အတွက် သူ၏ ချစ်ခြင်းမေတ္တာကြောင့် ဤအရာအားလုံးကို လုပ်ဆောင်ခြင်းဖြစ်သည်”ဟု အရှက်မဲ့စွာ ပြောနေဆဲ ဖြစ်သည်။ ဤသည်မှာ အလွန်ဆိုးရွားသော အမှားတစ်ခု ဖြစ်သည်။ လွဲမှားပြီး အဓိပ္ပာယ်မဲ့သောအရာ စစ်စစ် ဖြစ်သည်။

နောက်တစ်ကြောင်းကို ကြည့်လော့။ “ချစ်လို့၊ ဘုရားသခင်က ငြင်းပယ်ခြင်းနဲ့ အသရေဖျက်ခြင်းတို့ကို ခါးစီးခံတော်မူပြီး ကြီးမားတဲ့ နှိပ်စက်ညှဉ်းပန်းမှုနဲ့ အတိဒုက္ခတွေကို ခံစားရတယ်။” ယင်းသည် မှန်ကန်သလော။ “ဘုရားသခင်က ငြင်းပယ်ခြင်းနဲ့ အသရေဖျက်ခြင်းတို့ကို ခါးစီးခံတော်မူပြီး ကြီးမားတဲ့ နှိပ်စက်ညှဉ်းပန်းမှုနဲ့ အတိဒုက္ခတွေကို ခံစားရတယ်။” မည်သည့်အရာကို သူ ခါးစီးခံရသည်ဖြစ်စေ၊ သူ၏ စိတ်နှလုံးထဲတွင်ရှိသည့် အတွေး၊ လိုအင်ဆန္ဒနှင့် ရည်မှန်းချက်မှာ သူ၏ စီမံခန့်ခွဲမှု အစီအစဉ်ကို ဖြည့်ဆည်းရန် ဖြစ်သည်။ ဘုရားသခင်တွင် သာ၍ ကြီးမားသော ရည်မှန်းချက်တစ်ခု ရှိသော်လည်း၊ ဤအရာအားလုံးကို လူသားမျိုးနွယ်အတွက် ဆက်ကပ်ခြင်းတစ်ခုအဖြစ်၊ ချစ်ခြင်းမေတ္တာ ပူဇော်မှုတစ်ခုအဖြစ် သူ လုပ်ဆောင်ခြင်း မဟုတ်ပေ သို့မဟုတ် ဖောက်ပြန်ပျက်စီးသည့်၊ သူ့ကို ရန်လိုပြီး သူ့ကို ရန်သူတစ်ဦးအဖြစ် မှတ်ယူသည့် ဤလူသားမျိုးနွယ်အတွက် သူ၏ အလုံးစုံကို ပေးနေခြင်း မဟုတ်ပေ။ ဤအကြောင်းရင်းအတွက် မဟုတ်ပေ။ လူအချို့က “ဘုရားသခင်က ဤအမှုအားလုံးကို လူသားမျိုးနွယ်အတွက် ချစ်ခြင်းမေတ္တာဖြင့် မလုပ်ဆောင်သည့်အတွက်လည်းကောင်း၊ ငြင်းပယ်ခြင်း၊ အသရေဖျက်ခြင်းနှင့် အတိဒုက္ခတို့ကို သူ၏ ခါးစီးခံခြင်းသည် အမှန်တကယ်တွင် သူ၏ စီမံခန့်ခွဲမှု အစီအစဉ်အတွက် ဖြစ်သဖြင့်လည်းကောင်း ဘုရားသခင်သည် လူ၏ ချစ်ခြင်းမေတ္တာနှင့် မထိုက်တန်ပါ”ဟု ပြောကြသည်။ ဤသည်မှာ မှန်ကန်သလော။ (မမှန်ကန်ပါ။) မည်သည့်နေရာတွင် မှားသနည်း။ သင်တို့ စဉ်းစားသည့်အရာကို ငါ့ကို ပြောလော့။ (ဘုရားသခင်သည် ဤအမှုအားလုံးကို သူ၏ စီမံခန့်ခွဲမှု အစီအစဉ်အတွက် လုပ်ဆောင်ခြင်းဖြစ်သော်လည်း အမှန်တကယ်တွင် ဤဖြစ်စဉ်၌ လူတို့သည် အကျိုးကျေးဇူးကို ခံစားရသည်၊ သမ္မာတရားအချို့ကို နားလည်လာကြပြီး အပြောင်းအလဲ အချို့ကို စွမ်းဆောင်ရရှိကြသည်။) ထိုမျှသာလော။ ငါ့ကို ပြောလော့။ ဘုရားသခင်က သူ၏ စီမံခန့်ခွဲမှု အစီအစဉ်အတွက် ငြင်းပယ်ခြင်းနှင့် အသရေဖျက်ခြင်းတို့ကို ခံစားကာ ကြီးမားသည့် ဖိနှိပ်မှုနှင့် အတိဒုက္ခတို့ကို ခါးစီးခံသည်ဟူသည့် အချက်သည် အပြုသဘောဆောင်သည့်အရာတစ်ခုလော သို့မဟုတ် အပျက်သဘောဆောင်သည့်အရာတစ်ခုလော။ (အပြုသဘောဆောင်သည့်အရာတစ်ခု ဖြစ်ပါသည်။) ဘုရားသခင်က သူ၏ စီမံခန့်ခွဲမှု အစီအစဉ်အတွက် ငြင်းပယ်ခြင်းနှင့် အသရေဖျက်ခြင်းတို့ကို ခံစားကာ ကြီးမားသည့် ဖိနှိပ်ခြင်းနှင့် အတိဒုက္ခတို့ကို ခါးစီးခံသည်။ ဤသည်မှာ အပြုသဘောဆောင်သော အရာတစ်ခု ဖြစ်သည်။ အဘယ်ကြောင့် အပြုသဘောဆောင်သည့် အရာတစ်ခုဖြစ်ရသည်ကို သင်တို့ သိကြသလော။ ဘုရားသခင်၏ စီမံခန့်ခွဲမှု အစီအစဉ်၏ ပါဝင်သည့် အကြောင်းအရာမှာ အဘယ်နည်း။ (စာတန်ကို အနိုင်ယူကာ လူတို့ကို စာတန်၏ အကျဉ်းသားဖြစ်ခြင်းမှ လမ်းပြခေါ်ဆောင်ရန်ဖြစ်သည်။) စာတန်သည် အဘယ်သို့ ရှုံးနှိမ့်ရမည်နည်း။ တိကျသည့် အကြောင်းအရာမှာ အဘယ်နည်း။ တိကျသည့် အလုပ် စီမံကိန်းမှာ အဘယ်နည်း။ လူသားမျိုးနွယ်ကို ကယ်တင်ခြင်း ဖြစ်သည်။ ယင်းမှာ မရေရာသောအရာ မဟုတ်၊ ဟုတ်သလော။ စာတန်ကို အနိုင်ယူခြင်းသည် သွင်ပြင်လက္ခဏာတစ်ခု ဖြစ်သည်။ ဘုရားသခင်၏ စီမံခန့်ခွဲမှု အစီအစဉ်၏ တိကျသော အကြောင်းအရာ၊ ဆိုလိုသည်မှာ ဘုရားသခင့် အမှုတော်၏ တိကျသော စီမံကိန်းမှာ လူသားမျိုးနွယ်ကို ကယ်တင်ရန် ဖြစ်သည်။ လူသား ဝေါဟာရအားဖြင့်၊ လူသားမျိုးနွယ်ကို ကယ်တင်ခြင်း ကိစ္စသည် တရားသော အကြောင်းတရားတစ်ခုလော၊ သို့မဟုတ် မတရားသော အကြောင်းတရားတစ်ခုလော။ (တရားသော အကြောင်းတရားတစ်ခု ဖြစ်သည်။) တရားသော အကြောင်းတရားတစ်ခု ဖြစ်၏။ ဘုရားသခင်က လူသားမျိုးနွယ်ကို ကယ်တင်ရန် ငြင်းပယ်ခြင်းနှင့် အသရေဖျက်ခြင်းအပြင်၊ နာကျင်မှုနှင့် အရှက်ရခြင်း မျိုးစုံတို့ကို ခါးစီးခံခြင်းသည် ဘုရားသခင်အတွက် မှားယွင်းသလော။ (မမှားယွင်းပါ။) ဤသည်မှာ အပြုသဘောဆောင်သော အရာတစ်ခု မဟုတ်လော။ ထိုအရာသည် တစ်ကိုယ်ကောင်းဆန်သလော။ (တစ်ကိုယ်ကောင်းမဆန်ပါ။) သို့ဆိုလျှင် ထိုအရာကို သင်တို့ သေသေချာချာ မရှင်းပြနိုင်ကြသည်မှာ အဘယ်သို့ ဖြစ်သနည်း။ ထိုမျှ ရှင်းလင်းပြီး သိသာထင်ရှားသော ကိစ္စရပ်များကို သင်တို့က မရှင်းပြနိုင်ကြပေ။ ထိုအစား ယင်းတို့ကို ကြောင်းကျိုးမမြင်စွာ အနက်ပြန်ပြီး ယင်းတို့နှင့်ပတ်သက်၍ ထင်ရာမြင်ရာ ထင်မြင်ချက် ပေးကြသည်။ ဤသည်မှာ မိုက်မဲမှုနှင့် မသိနားမလည်မှု အထွတ်အထိပ်ဖြစ်သည် မဟုတ်လော။ ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် အမှုတော်သည် ကြီးကျယ်ခမ်းနားသော စီမခံကိန်းတစ်ခုဖြစ်ပြီး ဤတိကျသည့် စီမံကိန်း၏ အသေးစိတ်အချက်များတွင် လူသားမျိုးနွယ်ကို ကယ်တင်ခြင်း ပါဝင်သည်။ လူအချို့က “ဘုရားသခင်သည် သူ၏ ကိုယ်ပိုင် အလိုဆန္ဒများကို ဖြည်ဆည်းရန်၊ သူ၏ အစီအစဉ်ကို ပြီးပြည့်စုံစေရန်အလို့ငှာ လူသားမျိုးနွယ်ကို ကယ်တင်သည်။ ဘုရားသခင်က ဤအရာအားလုံးကို သူ ကိုယ်တိုင်အတွက် လုပ်ဆောင်ပြီး လူသားမျိုးနွယ်အတွက် မဟုတ်ပါ။ ဤသည်မှာ တစ်ကိုယ်ကောင်းဆန်သည် မဟုတ်လော”ဟု ပြောကြသည်။ တစ်ကိုယ်ကောင်းဆန်သလော။ (တစ်ကိုယ်ကောင်းမဆန်ပါ။) အဘယ်ကြောင့် တစ်ကိုယ်ကောင်းမဆန်သနည်း။ ဘုရားသခင် ဆောင်ရွက်နေသည့် လုပ်ရပ်သည် အပြုသဘောဆောင်ပြီး အဓိပ္ပာယ်ရှိသည်။ ထိုအရာသည် လူသားမျိုးနွယ်တစ်ရပ်လုံး၏ ရှင်သန်မှု၊ ခရီးပန်းတိုင်၊ အဆုံးသတ်နှင့် နောင်ကာလရှိ ဖြစ်တည်မှုတို့အတွက် အလွန့်အလွန် အဖိုးတန်ကာ အဓိပ္ပာယ်ရှိသည်။ ဤအချက်အများအရ ဘုရားသခင်အတွက် သူ၏ စီမံခန့်ခွဲမှု အစီအစဉ်ကို ပြီးပြည့်စုံစေရန် ဤအရာအားလုံးကို ခါးစီးခံပြီး ဤအရာအားလုံးကို ပေးရန်မှာ တစ်ကိုယ်ကောင်းဆန်သလော။ (တစ်ကိုယ်ကောင်းမဆန်ပါ။) ဘုရားသခင်၏ စီမံခန့်ခွဲမှု အစီအစဉ်၏ ရည်ရွယ်ချက်မှာ လူသားမျိုးနွယ်ကို ကယ်တင်ရန်ဖြစ်သည်။ သူ၏ ရည်ရွယ်ချက်များက ကောင်းမြတ်ပြီး နှစ်သက်ဖွယ်ဖြစ်ကာ စစ်မှန်သော ချစ်ခြင်းမေတ္တာ ဖြစ်သည်။ ထို့ကြောင့် သူ၏ ရည်ရွယ်ချက်များ အထမြောက်ဖို့အတွက် ဘုရားသခင်ကို တစ်ကိုယ်ကောင်းဆန်သည်ဟု ပြော၍ မရပေ။ ဘုရားသခင် လုပ်ဆောင်ပြီးဖြစ်သည့် ဤလုပ်ရပ်မှ၊ သူ စီစဉ်ခဲ့သည့် ဤလုပ်ရပ်မှ ကြည့်လျှင်ပင် ဘုရားသခင်၏ အနှစ်သာရကို မြင်နိုင်ပြီး သူ၏ နှလုံးသားက လှပကာ ကောင်းမြတ်သည်ကို မြင်နိုင်သည်။ ဤလူသားမျိုးနွယ်က အကျင့်ပျက်လာပြီး ဖြစ်သော်လည်း စာတန်နောက်သို့ ၎င်းတို့ လိုက်ကြပြီးဖြစ်ကာ စာတန်၏ ဖောက်ပြန်ပျက်စီးသော စိတ်သဘောထားဖြင့် ပြည့်ဝကြသော်လည်း ဘုရားသခင်ကို ပုန်ကန်ခြင်းနှင့် အတိုက်အခံလုပ်ခြင်းတို့ဖြင့် ပြည့်ကြသော်လည်း၊ ပြစ်မှားစော်ကားခြင်းနှင့် ရန်လိုခြင်းတို့ဖြင့် ပြည့်ကြသော်လည်း ဘုရားသခင်က လူသားမျိုးနွယ်ကို စိတ်ရှည်စွာနှင့် လုံးဝ လက်လျှော့ခြင်းမရှိဘဲ ကယ်တင်နိုင်ဆဲဖြစ်သည်။ ဤအရာအားလုံးသည် မည့်သည့်အရာမှ အရင်းခံသနည်း။ ဘုရားသခင်၏ စီမံခန့်ခွဲမှု အစီအစဉ်၊ သူ၏ အလိုဆန္ဒမှ အရင်းခံပေသည်။ ဤသည်မှာ တစ်ကိုယ်ကောင်းဆန်သလော။ လူသားမျိုးနွယ်သည် ဘုရားသခင်၏ စီမံခန့်ခွဲမှု အစီအစဉ်တစ်ခုလုံး၏ အကြီးမားဆုံးနှင့် အဆုံးစွန် အကျိုးခံစားရသူ ဖြစ်သည်။ သင်တို့အားလုံးသည် လူသားမျိုးနွယ်အပေါ် ဘုရားသခင် ပေးသနားပြီးဖြစ်သည့် ကတိတော်များ၊ ကောင်းချီးများနှင့် ကောင်းမွန်သော ခရီးပန်းတိုင်တို့ကို အဓိက သယ်ဆောင်သူနှင့် အမွေဆက်ခံသူများ ဖြစ်သည်။ ထို့ကြောင့် ငါ့ကို ပြောလော့၊ ဘုရားသခင်သည် တစ်ကိုယ်ကောင်းဆန်သလော။ (တစ်ကိုယ်ကောင်းမဆန်ပါ။) ဘုရားသခင်သည် တစ်ကိုယ်ကောင်းမဆန်ပေ။ သို့သော် ဘုရားသခင်သည် ဤအရာအားလုံးကို ချစ်လို့သာ လုပ်ဆောင်ခြင်း ဖြစ်သလော။ (မဟုတ်ပါ။) ဤနေရာတွင် လူတို့ နားလည်သင့်သည့် အရေးပါမှု၊ တန်ဖိုးနှင့် သမ္မာတရားများမှာ နက်နဲလွန်းလှ၏။ ထိုအရာသည် အဘယ်သို့ဖြစ်ပြီး နည်းငယ်မျှသော ချစ်ခြင်းအတွက်သာ ဖြစ်နိုင်မည်နည်း။ ချစ်ခြင်းမေတ္တာသည် စိတ်ခံစားမှုဆိုင်ရာ ဖော်ပြချက်၏ သေးငယ်သော အစိတ်အပိုင်းတစ်ခု၊ စိတ်ခံစားမှုများနှင့် ခံယူချက်များတွင် ပေါ်လွင်သည့် အပိုင်းအစတစ်ခုသာ ဖြစ်သည်။ အလုံးစုံ မဟုတ်ပေ။ သို့သော် ဘုရားသခင်က သူ၏ စီမံခန့်ခွဲမှု အစီအစဉ်ကို ဆောင်ရွက်သည့် အမှုတွင်လည်းကောင်း၊ လူသားမျိုးနွယ်ကို ဘုရားသခင်၏ ကယ်တင်ခြင်း ဖြစ်စဉ်တွင်လည်းကောင်း၊ အမှန်တကယ် ထုတ်ဖော်ပြထားသည်မှာ ဘုရားသခင်၏ စိတ်သဘောထား တစ်ခုလုံး ဖြစ်သည်။ ပြီးလျှင် သူ၏ စိတ်သဘောထားသည် ချစ်ခြင်းမေတ္တာမျှသာ မဟုတ်၊ ဆိုလိုသည်မှာ မေတ္တာကျေးဇူးတော်နှင့် သနားကရုဏာမျှသာ မဟုတ်ပေ။ ဖြောင့်မတ်ခြင်းနှင့် ဘုန်းအာနုဘော်၊ အမျက်ဒေါသနှင့် ကျိန်ခြင်းအမင်္ဂလာများအပြင် အခြားသွင်ပြင်လက္ခဏာများလည်း အမြောက်အမြား ပါဝင်သည်။ ခိုင်မာစွာ ပြောရလျှင် ဘုရားသခင်၏စိတ်သဘောထားနှင့် အနှစ်သာရတို့ တဖြည်းဖြည်း ပေါ်လွင်ပြီး လူတို့ထံ မြင်သာစေသည်မှာ သူ၏ အဆင့်သုံးဆင့် အမှုတော်အတွင်းတွင် ဖြစ်သည်မှာ အမှန်ဖြစ်၏။ သို့သော် လူတို့သည် ယင်းတို့ကို အသိအမှတ်မပြုနိုင်ကြဘဲ “ဘုရားသခင်သည် ကျွန်ုပ်တို့ကို ချစ်သောကြောင့် ဤအရာအားလုံးကို လုပ်ဆောင်လေပြီ”ဟုပင် ပြောဆိုကြသည်။ လူတို့ စွဲကိုင်သည့် “ချစ်ခြင်းမေတ္တာ” နှင့်ပတ်သက်သော အယူအဆသည် အဘယ်ကြောင့် အလွန် အချိုးမကျဖြစ်သနည်း၊ အလွန် စက်ဆုပ်ဖွယ် ဖြစ်သနည်း။ ဘုရားသခင်၏ ထိုသို့သော အဓိပ္ပာယ်ရှိသည့် အမှု၊ လူသားမျိုးနွယ်၏ ခရီးပန်းတိုင်နှင့် အဆုံးသတ်တို့အပေါ် ထိုမျှ ကြီးမားသည့် သက်ရောက်မှုရှိသော အမှုကို သေးငယ်သည့် ခံစားချက်တစ်ခုဖြစ်သည့် ချစ်ခြင်းမေတ္တာမျှအဖြစ် သတ်မှတ်ခြင်းသည် ဘုရားသခင်၏ ရည်ရွယ်ချက်များကို အသရေဖျက်ခြင်း၊ လူသားမျိုးနွယ်ကို ကယ်တင်ရန် ဘုရားသခင်၏ လေးနက်ပြီး စဉ်းစဉ်းစားစားလုပ်သော အားထုတ်မှုများကို အသရေဖျက်ခြင်းတစ်ခု မဟုတ်လော။

နောက်တစ်ကြောင်းက “ချစ်လို့၊ ဘုရားသခင်က ဖောက်ပြန်ပျက်စီးတဲ့ လူသားမျိုးနွယ်နဲ့အတူ နှိမ့်ချစွာနဲ့ ကွယ်ဝှက်စွာ အသက်ရှင်တယ်”ဟူ၍ ဖော်ပြသည်။ ဤနေရာတွင် သီချင်းရေးသူက ဤအရာကိုလည်း ချစ်လို့ လုပ်ဆောင်ခြင်းဖြစ်သည်ဟု ဆိုသည်။ ဘုရားသခင်သည် သူ၏ အမှုတော်အတွက် လိုအပ်သောကြောင့် ဤအရာကို လုပ်ဆောင်ခြင်း ဖြစ်သည်။ အဘယ်သို့ဖြစ်ပြီး ချစ်လို့ ဖြစ်နိုင်မည်နည်း။ ဘုရားသခင်က လူသားမျိုးနွယ်အတွက် ချစ်ခြင်းဖြင့် ၎င်းတို့နှင့်အတူ အသက်ရှင်သည်ဆိုသည်နှင့် ၎င်းတို့အတွက် ချစ်ခြင်းမေတ္တာဖြင့် သူ နှိမ့်ချကာ ကွယ်ဝှက်သည်ဆိုသည်တို့မှာ အဓိပ္ပာယ်ရှိသလော။ ဘုရားသခင်ကို အလွန် စိတ်မရှည်ဖြစ်စေပြီး ၎င်းတို့နှင့်အတူ အသက်ရှင်ဖို့ လိုလားစေရန်နှင့် လူ့ဇာတိပင် ခံလာစေကာ နှိမ့်ချပြီး ကွယ်ဝှက်စေရန်မှာ လူသားမျိုးနွယ်သည် အဘယ်မျှလောက်သာ ဆွဲဆောင်မှုရှိပြီး ချစ်ခင်ဖွယ် ဖြစ်ရမည်နည်း။ ဤသည်တို့မှာ အမှန်တရားများလော။ (မဟုတ်ပါ။) အမှန်တရားများမှာ အဘယ်နည်း။ (ဘုရားသခင်သည် သူ၏ စီမံခန့်ခွဲမှု အစီအစဉ်ကြောင့် သမ္မာတရားကို ဖော်ပြကာ လူတို့ကို ကယ်တင်ရန် လူ့ဇာတိခံ၊ နှိမ့်ချပြီး ကွယ်ဝှက်ကာ ကမ္ဘာမြေသို့ ကြွလာသည်။) သဘောတရားအားဖြင့် ထိုအရာသည် ဘုရားသခင်၏ စီမံခန့်ခွဲမှု အစီအစဉ်ကြောင့် ဖြစ်သည်။ လူတို့၏ အမြင်တွင် ဖောက်ပြန်ပျက်စီးသော လူသားမျိုးနွယ်နှင့် ပတ်သက်၍ ဘုရားသခင်၏ နှိမ့်ချပြီး ကွယ်ဝှက်သော ဘဝသည် ဘုရားသခင်ကို အလွန် ပျော်ရွှင်စေသည်၊ သူသည် နေ့စဉ် ဝမ်းမြောက်ခြင်းခံစားလျက်၊ အတော်လေး သက်သောင့်သက်သာရှိစွာ အသက်ရှင်နေထိုင်ပြီး လူ၏လှုပ်ရှားမှုတစ်ခုစီတိုင်းကို စောင့်ကြည့်ရင်းနှင့် ၎င်း၏ အပြုအမူများနှင့် ထုတ်ဖော်ခြင်းများကို စောင့်ကြည့်ရင်း အတော်လေး ရောင့်ရဲကျေနပ်သည်ဟု ထင်ရသည်။ ဤသည်မှာ ဖြစ်သည့်ပုံစံလော။ (မဟုတ်ပါ။) အမှန်တွင် အဘယ်သို့ ဖြစ်သနည်း။ (ဘုရားသခင်သည် သူ၏ အမှုတော်က တောင်းဆိုသောကြောင့် ဤအရာကို လုပ်ဆောင်ပါသည်။) သူ၏ အမှုတော်က တောင်းဆိုသောကြောင့်ဟူသည်မှာ သဘောတရား ဖြစ်သည်။ အမှန်တွင် လူသားမျိုးနွယ်နှင့်အတူ အသက်ရှင်ခြင်းက ဘုရားသခင်ကို ဝမ်းမြောက်ခြင်း ဆောင်ကြဉ်းပေးသလော။ ပျော်ရွှင်ခြင်း ဆောင်ကြဉ်းပေးသလော။ ကြည်နူးမှု ဆောင်ကြဉ်းပေးသလော။ (မဟုတ်ပါ။) သို့ဆိုလျှင် ဘုရားသခင်က အဘယ်သို့ ခံစားသင့်သနည်း။ ဥပမာအနေဖြင့် သင်တို့အားလုံးက ဘုရားသခင်ကို ယုံကြည်ကြပြီး သင့်တို့ကိုယ်သင်တို့ အတော်လေး တည်ကြည်သည်ဟု ခံစားရသည်။ သို့သော် လူရည်လည်သော လူငယ်များ၊ လူရမ်းကားများ၊ လူဆိုးလူတေများနှင့် မြေအောက်လူမိုက်များနှင့်အတူ နေ့စဉ် ၎င်းတို့ပြောသည့် စကားများကို ပြောလျက်၊ တစ်ပုံစံတည်းသော အစားအစာ စားသောက်ကာ တစ်ပုံစံတည်းသော အရာများကို လုပ်ဆောင်လျက် အသက်ရှင်နေထိုင်ရမည်ဆိုလျှင် သင်တို့ အဘယ်သို့ ခံစားမည်နည်း။ (မနှစ်မြို့ဘဲ စက်ဆုပ်မိမည်။) မုဒိမ်းကောင်များ၊ လူသတ်သမားများနှင့်အတူ နေထိုင်ရမည်ဆိုလျှင် မည်သည့် စိတ်အခြေအနေတွင် သင်တို့ ရှိကြမည်နည်း။ (အော်ဂလီဆန်ပါမည်။) ထို့ကြောင့် အော်ဂလီဆန်သည့်အရာကို သင်တို့ သိကြသည်။ သို့ဆိုလျှင် ငါ့ကို ပြောလော့၊ ဘုရားသခင်သည် ဖောက်ပြန်ပျက်စီးသော လူသားမျိုးနွယ်နှင့် အသက်ရှင်ခြင်းကို ပျော်ရွှင်နိုင်သလော။ သူ ဝမ်းမြောက်နိုင်သလော။ (ဝမ်းမမြောက်နိုင်ပါ။) ပျော်ရွှင်ခြင်းလည်းမရှိ၊ ဝမ်းမြောက်ခြင်းလည်း မရှိပေ။ သို့ဆိုလျှင် ချစ်ခြင်းမေတ္တာသည် မည်သည့်နေရာမှ လာမည်နည်း။ ဝမ်းမြောက်ခြင်း၊ ပျော်ရွှင်ခြင်း သို့မဟုတ် ကြည်နူးခြင်း လုံးဝ မရှိလျှင် သူ့အတွက် သူ့ကိုယ်သူ ချစ်သည့်အတိုင်း လူတို့ကို ချစ်ရန်၊ ၎င်းတို့ကို မခွဲရက်အောင် အလွန်ချစ်ရန်မှာ ဆန်ကျင်ကွဲလွဲမှုတစ်ခု ဖြစ်သည် မဟုတ်လော။ ယင်းတွင် ဟန်ဆောင်မှု အရိပ်လက္ခဏာတစ်ခု မရှိသလော။ အမှန်တရားက အတိအကျ မည်သည့်အရာသာ ဖြစ်သနည်း။ ပျော်ရွှင်မှုမရှိခြင်း၊ ကြည်နူးမှုမရှိခြင်းနှင့် ဝမ်းမြောက်မှုမရှိခြင်းတို့အပြင် ဖောက်ပြန်ပျက်စီးသော လူသားမျိုးနွယ်နှင့် အသက်ရှင်ရင်း ဘုရားသခင်က အမှန်တကယ် မည်သည့်အရာ ခံစားသင့်သနည်း။ (နာကျင်မှုဖြစ်သည်။) နာကျင်မှု၊ ဤသည်မှာ အလွန်သေချာသော ခံစားချက်တစ်ခု ဖြစ်သည်။ အခြားတစ်ခုခု ရှိသေးသလော။ (မနှစ်မြို့ခြင်းဖြစ်သည်။) မနှစ်မြို့ခြင်း၊ ယင်းသည် နောက်ထပ် ခံစားချက်ဖြစ်သည်။ အခြားတစ်ခုခု ရှိသေးသလော။ (လူ၏ ဖောက်ပြန်ပျက်စီးသော စိတ်သဘောထားအပေါ် မုန်းတီးခြင်း။) မုန်းတီးခြင်း၊ စက်ဆုပ်ခြင်းနှင့် အလွန်မုန်းတီးစက်ဆုပ်ခြင်းဖြစ်သည်။ အစစ်မှန်ဆုံးသော ခံစားချက်လည်းရှိသည်။ ယင်းမှာ အထူးသဖြင့် အတူရှိနေခြင်း၊ စကားစမြည်ပြောဆိုခြင်း၊ အတူတကွ အလုပ်လုပ်ခြင်းနှင့် ပေါင်းဖော်ခြင်းတို့နှင့် ပတ်သက်လာသည့်အခါ ဖောက်ပြန်ပျက်စီးသော လူသားမျိုးနွယ်ထဲတွင် အသက်ရှင်ခြင်းသည် အလွန့်အလွန် အရှက်ရခြင်းတစ်ခုကဲ့သို့ ခံစားရသည်။ ထိုသို့သော အရေးကိစ္စများ၏ အခြေအနေတစ်ခုတွင်၊ ထိုသို့သော ဆက်တိုက် အခြေအနေတစ်ခုတွင် သာမန်လူတစ်ဦးက ချစ်ခြင်းမေတ္တာ ရှိနိုင်ဦးမည်ဟု သင် ထင်သလော။ (မထင်ပါ။) ၎င်းတို့ မချစ်နိုင်ပေ။ ချစ်ခြင်းမေတ္တာ ကင်းမဲ့မှုဖြင့် မည်သည့်အရာကို ၎င်းတို့ လုပ်ဆောင်ကြမည်နည်း။ (စွန့်ခွာမည်။) စွန့်ခွာခြင်းသည် အလိုဆန္ဒတစ်ခုဖြစ်သည်၊ စိတ်နေစိတ်ထားတစ်ခု ဖြစ်သည်။ သို့သော် အမှန်တရားများကို ရင်ဆိုင်ရမည်ဆိုလျှင် မည်သည့်အရာကို လုပ်ဆောင်သင့်သနည်း။ ဤလူများကို ပြောင်းလဲရန် အားထုတ်မှုများ ပြုလုပ်သင့်သည် မဟုတ်လော။ (ပြုလုပ်သင့်ပါသည်။) ဤကဲ့သို့သော လူသားမျိုးနွယ်အတွက် ထောက်ပံ့ပေးခြင်း၊ သွန်သင်လေ့ကျင့်ပေးခြင်း၊ ပြစ်တင်ဆုံးမခြင်း၊ ဖော်ထုတ်ခြင်း၊ ပြုပြင်ခြင်း၊ တစ်ခါတစ်ရံ ဆုံးမပဲ့ပြင်ခြင်း စသည်တို့ကို လက်တွေ့လုပ်ဆောင်ရန် လိုအပ်သည်။ ဤသည်မှာ လိုအပ်ပြီး ဘေးချိတ်ထား၍ မရပေ။ သို့သော် ထိုသို့သော လုပ်ရပ်များသည် ချက်ချင်း ရလဒ်များ ရရှိနိုင်သလော။ (မရရှိနိုင်ပါ။) သို့ဆိုလျှင် မည်သည့်အရာကို လုပ်ဆောင်သင့်သနည်း။ (၎င်းတို့ကို ရှည်ကြာသည့် အချိန်ကာလတစ်ခုကြာ ပြုပြင်ရမည်၊ တရားစီရင်ကာ ပြစ်တင်ဆုံးမရမည်။) ရှည်ကြာသည့် အချိန်ကာလတစ်ခုကြာ လူတို့ကို ပြုပြင်ခြင်း၊ တရားစီရင်ခြင်းနှင့် ရိုက်နှက်ဆုံးမခြင်းသည် လွယ်ကူသလော။ ဤအရာကို လုပ်ဆောင်ရန် ဘုရားသခင်က မည်သည့်အရာကို သည်းညည်းခံရမည်နည်း။ (အရှက်ရခြင်းနှင့် နာကျင်မှုဖြစ်သည်။) ဘုရားသခင်သည် မယုံကြည်နိုင်လောက်သော စိတ်ရှည်မှုဖြင့် အလုပ်လုပ်သည်။ ဤစိတ်ရှည်ခြင်းက မည်သည့်အရာကို ဆောင်ကြဉ်းသနည်း။ နာကျင်မှုကို ဆောင်ကြဉ်းသည်။ ထို့ကြောင့် ဘုရားသခင်သည် ဖောက်ပြန်ပျက်စီးသော လူသားမျိုးနွယ်နှင့် အသက်ရှင်သောအခါ သူ၏ စိတ်နှလုံးတွင် ဝမ်းမြောက်ခြင်းဖြစ်စေ၊ ပျော်ရွင်မှုဖြစ်စေ မရှိပေ။ ဝမ်းမြောက်ခြင်းနှင့် ပျော်ရွှင်ခြင်းမရှိဘဲ သူ၏ စိတ်နှလုံးတွင် လူတို့အတွက် ချစ်ခြင်းမေတ္တာ ရှိနိုင်သလော။ သူသည် ၎င်းတို့ကို ချစ်ရန် အားမထုတ်နိုင်ပေ။ သို့ဆိုလျှင် သူ၏ အမှုတော်ကို မည်သို့ သူ လုပ်ဆောင်နိုင်သနည်း။ မည်သည့် အခြေခံအကြောင်းရင်းပေါ်တွင် ဖြစ်သနည်း။ သူသည် သူ၏တာဝန်ကို ကောင်းမွန်စွာ ဖြည့်ဆည်းနေခြင်းသာ ဖြစ်သည်။ ဤသည်မှာ လူ့ဇာတိခံဘုရားသခင်၏ အမှုတော်ဖြစ်၏။ ထိုအရာသည် ဤသဘောသဘာဝဖြင့် ဖြစ်သည်။ မိမိတာဝန်ကို ကောင်းမွန်စွာ ဖြည့်ဆည်းခြင်းသည် မိမိ မြင်ပြီးသောအရာ၊ သိသောအရာ၊ ပြောသင့်ပြီး မိမိ၏ အစွမ်းကုန် လုပ်ဆောင်သင့်သောအရာ အားလုံးကို အပြည့်အဝ ပြီးမြောက်ရန်ဖြစ်သည်ကို ဆိုလိုသည်။ ဤအရာကို မိမိတာဝန်အား ကောင်းမွန်စွာ ဖြည့်ဆည်းခြင်းဟု ခေါ်သည်။ ဤတာဝန်ကို ကောင်းမွန်စွာ ဖြည့်ဆည်းရန် အဘယ်ကြောင့် ဖြစ်နိုင်သနည်း။ ဘုရားသခင်၏ ပင်ကိုလက္ခဏာနှင့် အနှစ်သာရကြောင့်၊ လူ့ဇာတိခံ ဘုရားသခင်တွင် ဤတာဝန်ပေးစေခိုင်းချက်နှင့် တာဝန်ရှိသောကြောင့် ဖြစ်သည်။ ဘုရားသခင်တွင် လူသားမျိုးနွယ်အတွက် ဤဝန်ထုပ်ရှိသည်မှာ အမှန်ဖြစ်၏။ ထို့ကြောင့် မည်သည့် လူစားမျိုးနှင့် ဖောက်ပြန်ပျက်စီးသော လူစားမျိုးများဖြင့် သူ အသက်ရှင်သည်ဖြစ်စေ ဤသည်မှာ အရေးကိစ္စများ၏ အခြေအနေ ဖြစ်သည်။ ဤအရေးကိစ္စများ၏ အခြေအနေက မည်သည့်အရာဖြစ်သည်ကို သင် သိသလော။ ထိုအရာသည် ဘုရားသခင်က ပျော်ရွှင်မှုဖြစ်စေ၊ ဝမ်းမြောက်မှုဖြစ်စေ မရှိသကဲ့သို့ အရှက်ရခြင်းကို သူ သည်းညည်းခံရမည့် အခြေအနေ ဖြစ်သည်။ တစ်ချိန်တည်းတွင် သူသည် လူသား ဖောက်ပြန်ပျက်စီးခြင်းနှင့် ပုန်ကန်မှုမျိုးစုံကို မမောနိုင်မပန်းနိုင် ထပ်တလဲလဲ ခါးစီးခံရမည်။ ဤအရာအားလုံးကို ခါးစီးခံနေစဉ်တွင် သူသည် မမောနိုင်မပန်းနိုင်အောင် သူ ပြောသင့်သည့်အရာကို ပြောပြီး သူ လုပ်သင့်သည့်အရာကိုလည်း လုပ်ရမည်။ လူတို့ နားမလည်သည့်အရာများကို သူ သေသေချာချာ ရှင်းပြရမည်ဖြစ်ပြီး အပြစ်များကို တမင်တကာ ကျုးလွန်သောသူတို့ကို သူက ပဲ့ပြင်ဆုံးမမှုအချို့၊ တရားစီရင်ခြင်းနှင့် ပြစ်တင်ဆုံးမမှုအချို့ကို ပေးရမည်။ ဘုရားသခင် လုပ်ဆောင်သည့် ဤအရာအားလုံးသည် သူ၏ စီမံခန့်ခွဲမှု အစီအစဉ်နှင့်လည်းကောင်း၊ သူ့အမှုတော်၏ အဆင့်များနှင့်လည်းကောင်း ဆက်စပ်သည်။ လူသားမျိုးနွယ်ကို ကယ်တင်ခြင်းနှင့်ဆိုင်သည့် ဘုရားသခင်၏ တိကျသော အမှုတော်နှင့် သာ၍ပင် ပတ်သက်သည်မှာလည်း အမှန်ဖြစ်၏။ တိုတိုပြောရလျှင် ထိုအရာသည် ဘုရားသခင်၏ ကိုယ်ပိုင် တာဝန်များနှင့် ပတ်သက်သည်။ ဘုရားသခင် လုပ်ဆောင်သည့် ဤအရာအားလုံးသည် သူ၏ တာဝန်ကို ကောင်းမွန်စွာ ဖြည့်ဆည်းခြင်း ဖြစ်သည်။ သူ၏ တာဝန်ကို ဖြည့်ဆည်းနေစဉ် သူ ထုတ်ဖော်သည့်အရာမှာ သူ၏ အနှစ်သာရနှင့် စိတ်သဘောထားဖြစ်သည်။ သို့ဆိုလျှင် လူ့ဇာတိခံ ဘုရားသခင်၏ အနှစ်သာရ၊ ဆိုလိုသည်မှာ ဤသာမန်လူ၏ အနှစ်သာရသည် မည်သည့်အရာ ဖြစ်သနည်း။ အထူးသဖြင့် နောက်ဆုံးသောကာလ၌ ဤအမှုတော်အဆင့်ကို လုပ်ဆောင်ရာတွင် နိမိတ်များနှင့် အံ့ဖွယ်အမှုများကို သူ မထင်ရှားစေသကဲ့သို့ မည်သည့် ထူးဆန်းသောတန်ခိုးကိုမျှလည်း သူ မပြပေ။ သူ လုပ်ဆောင်နိုင်သမျှမှာ လူတို့အား ၎င်းတို့ ပိုင်ဆိုင်ပြီး နားလည်သင့်သည့် သမ္မာတရားများကို ပြောပြခြင်း ဖြစ်သည်။ လူတို့ကိုယ်တိုင်က သတိမထားမိနိုင်သည့် ဖောက်ပြန်ပျက်စီးသော စိတ်သဘောထားများကို သူ ဖော်ထုတ်သည်။ သို့မှသာ ထိုအရာကို ၎င်းတို့ သိရှိပြီး သတိပြုမိကောင်း သတိပြုမိနိုင်ကြမည်ဖြစ်ကာ လူသားမျိုးနွယ်၏ ဖောက်ပြန်ပျက်စီးခြင်းနှင့်ဆိုင်သည့် အနှစ်သာရနှင့် တကယ့် အမှန်တရားများကို ၎င်းတို့ သိရှိကောင်းသိရှိနိုင်မည်ဖြစ်သည်။ ဤသည်မှာ ၎င်းတို့အနေဖြင့် စစ်မှန်သော နောင်တရရှိနိုင်ကာ မှန်ကန်သည့် လမ်းကြောင်းသို့ ခေါ်ဆောင်ခြင်းခံရနိုင်ရန်အလို့ငှာ ဖြစ်သည်။ လူတို့သည် စစ်မှန်စွာ နောင်တရနိုင်သည့်အခါ၊ သမ္မာတရားကို ၎င်းတို့ နားလည်ပြီး လက်တွေ့လုပ်ဆောင်နိုင်သည့်အခါ သမ္မာတရား စစ်မှန်မှုထဲသို့ ၎င်းတို့ ဝင်ရောက်ပြီး ကယ်တင်ခြင်း ရရှိမည့် မျှော်လင့်ချက်ကို ရရှိကာ လူ့ဇာတိခံ ဘုရားသခင်၏ အမှုတော်နှင့်တာဝန် ပြီးမြောက်ပေသည်။ လူတို့သည် လမ်းကြောင်းမှန်ပေါ် ရောက်သည်နှင့်တစ်ပြိုင်နက် ကျန်သည့်အရာမှာ ဘုရားသခင်၏ စမ်းသပ်မှုများနှင့် စစ်ဆေးမှုများကို လက်ခံရရှိရန် ဖြစ်သည်။ လူ့ဇာတိခံ ဘုရားသခင်၏ အမှုတော် အဆုံးသတ်၏။ သူ၏ တာဝန်များ ကောင်းမွန်စွာ ပြည့်စုံရကာ သူ၏ အမှုတော် ပြီးစီးသည်။ သင်တို့ကို လမ်းကြောင်းမှန်ပေါ် ခေါ်ဆောင်လျက် လူ့ဇာတိခံ ဘုရားသခင်၏ အမှုတော် ပြီးစီးသည့်အခါ ထိုအရာမှာ သူ၏ အမှုတော်သည် ပြီးစီးပြီး သင်တို့အပေါ် မည်သည့် ဝတ္တရားမျှမရှိတော့ဟု ဆိုလိုသည်။ ဝတ္တရားမရှိခြင်းက မည်သည့်အရာကို ဆိုလိုသနည်း။ သူသည် ဤလူများနှင့်အတူရှိကာ ၎င်းတို့၏ ဖောက်ပြန်ပျက်စီးခြင်း၊ အယူအဆများ၊ ပုန်ကန်မှု၊ အတိုက်အခံလုပ်ခြင်းနှင့် ငြင်းပယ်ခြင်း စသည်တို့ကဲ့သို့သော အရာများကို ခါးစီးခံရန် မလိုအပ်တော့ဟု ဆိုလိုသည်။

ဘုရားသခင်၏ စီမံခန့်ခွဲမှု အစီအစဉ်တစ်ခုလုံး၏ ရှုထောင့်အမြင်မှဖြစ်စေ၊ လူ့ဇာတိခံ ဘုရားသခင် လုပ်ဆောင်သည့် တိကျသော အမှုတော်၏ ရှုထောင့်အမြင်မှဖြစ်စေ တစ်ခုခုသည် ချစ်လို့သာ လုပ်ဆောင်ခြင်း ဖြစ်သလော။ မည်သည့်အရာမျှ ချစ်လို့လုပ်ဆောင်ခြင်း မဟုတ်ပေ။ ဘုရားသခင်၏ ဝိညာဉ်တော်သည် လူသားမျိုးနွယ်ကို တစ်နည်းနည်းဖြင့် ကောင်းကင်ဘုံမှ စောင့်ကြည့်လေ့လာပြီး ကမ္ဘာမြေပေါ်ရှိ လူ့ဇာတိခံ ဘုရားသခင်၏ ရှုထောင့်အမြင်ကလည်း တစ်ခုတည်း ဖြစ်လုနီးပါး တူညီပေသည်။ “ဖြစ်လုနီးပါး”ဟု အဘယ်ကြောင့် ငါ ပြောသနည်း။ ကမ္ဘာမြေပေါ်ရှိ လူ့ဇာတိခံ ဘုရားသခင်သည် သူ၏ လူ့သဘာဝကြောင့်၊ တစ်နေရာတည်းတွင် ဖန်ဆင်းခံ လူသားမျိုးနွယ်နှင့်အတူ သူ၏ အတူယှဉ်တွဲနေထိုင်ကြောင့်၊ ပြီးလျှင် ဖောက်ပြန်ပျက်စီးသော လူသားမျိုးနွယ်ကဲ့သို့ပင် သူသည်လည်း လူသား၏ အပြင်ပန်း အရည်အသွေး ရှိသောကြောင့်လည်း လူသားမျိုးနွယ်၏ အားချက်ကို အတော်လေး ပိုမို စာနာသော ရှုထောင့်အမြင်မှ ကြည့်နိုင်လေသည်။ သို့ဖြစ်၍ လူ့ဇာတိခံ ဘုရားသခင်သည် ကောင်းကင်ဘုံရှိ ဘုရားသခင်နှင့် ယှဉ်လျှင် အနည်းငယ် သာ၍ သဟဇာတဖြစ်သော ပုံစံတစ်ခုဖြင့် လူတို့နှင့်အတူ အသက်ရှင်နေထိုင်နိုင်သည်။ ဤသို့ ကြည့်သည့်အခါ ဘုရားသခင်သည် လူ့ဇာတိမခံယူခဲ့လျှင် သင်တို့အားလုံး ယခု ဤနေရာတွင် ထိုင်နေကြမည်လော။ ထိုင်နေမည်မဟုတ်။ ဤအရာအားလုံးသည် ဘုရားအမှုတော်၏ လိုအပ်ချက်များကြောင့် ဖြစ်သည်။ ထိုအရာသည် ထိုမျှ ကြီးမားသော အဖိုးအခကို သူ ပေးပြီး မိမိကိုယ်တိုင် လုပ်ဆောင်ရန် ဤနေရာသို့ ကြွလာရသည့် တစ်ခုတည်းသော အကြောင်းရင်း ဖြစ်သည်။ ဘုရားသခင်သည် လူတို့ကို ကောင်းကင်ဘုံမှ စကားပြောရမည်ဆိုလျှင် တစ်နည်းအားဖြင့် အကွာအဝေး ကွာဟမှုကြောင့် သူ၏ စကားများကို ကြားဖို့ ၎င်းတို့အတွက် အဆင်ပြေမည်မဟုတ်ပေ။ နောက်တစ်နည်းအားဖြင့် နောက်ဆုံးသောကာလတွင် ဘုရားသခင်၏ ကျယ်ပြန့်ပြီး မြားမြောင်သော မိန့်မြွက်ချက်များကို ပေးထားသဖြင့် သူသည် ထိုသို့သော ပုံစံဖြင့် ကောင်းကင်ဘုံမှ စကားပြောရမည်ဆိုလျှင် မည်သည့် ရှုထောင့်အမြင် သို့မဟုတ် မည်သည့် ရှုထောင့်မှ သင်ကြည့်ပါစေ ထိုအရာသည် သင့်တော်မည် မဟုတ်ပေ။ ထို့ကြောင့် တစ်ခုတည်းသော အကောင်းဆုံး ရွေးချယ်မှုနှင့် လူသားမျိုးနွယ်အတွက်၊ ဘုရားသခင်၏ စီမံခန့်ခွဲမှု အစီအစဉ်နှင့် လူသားမျိုးနွယ်ကို ကယ်တင်ခြင်း အမှုတော်အတွက် အကျိုးအရှိဆုံးသော ရွေးချယ်မှုမှာ ဘုရားသခင် လူ့ဇာတိခံယူရန် ဖြစ်သည်။ ဘုရားသခင် လူ့ဇာတိခံယူခြင်းသည် အမှုတော်ကို လုပ်ဆောင်ရန် တစ်ခုတည်းသော ရွေးချယ်မှုနှင့် တစ်ခုတည်းသော နည်းလမ်း ဖြစ်သည်။ ဤအမှုကို ဆောင်ရွက်နိုင်သူ၊ ဤအမှုကို ဆောင်ရွက်နိုင်စွမ်းရှိသူနှင့် ဤရလဒ်များကို စွမ်းဆောင်ရရှိနိုင်သူမှာ လူ့ဇာတိခံ ဘုရားသခင်သာ ရှိသည်။ နောက်ဆုံးသောကာလတွင် ဘုရားသခင် ပြောဆိုသည့် ဤစကားများကို အရေအတွက်အရ သင် ကြည့်လျှင် အလွန်များစွာ မိန့်မြွက်ထားပြီးဖြစ်သည်။ လူ့ဇာတိခံယူခြင်း နည်းလမ်းမရှိဘဲနှင့် အဘယ်သို့ အလွန်များစွာ သိရှိစေနိုင်မည်နည်း။ ဘုရားသခင်သည် မိုးခြိမ်းသံပုံစံဖြင့် ကောင်းကင်ဘုံမှ စကားပြောရမည်ဆိုလျှင် ဆိုးယုတ်သော လူတို့ကို သူ တရားစီရင်ပြီး ရှုတ်ချသည့်အခါတိုင်းတွင် လူမည်မျှ သေကြေကြမည်နည်း။ များစွာ ရှင်ကျန်မည် မဟုတ်ပေ။ ဘုရားသခင်သည် လေပွေအတွင်းမှ သို့မဟုတ် မီးလျှံများအတွင်းမှ စကားပြောရမည်ဆိုလျှင် ဤစကားများကို သူ ပြော၍မပြီးမီတွင် လေပွေများနှင့် မီးများ မည်မျှ ဖြစ်ပေါ်ရမည်နည်း။ ဤလုပ်နည်းကိုင်နည်းကြောင့် လူသားမျိုးနွယ်အားလုံး ထိတ်လန့်ကြမည်ဖြစ်သည်။ စကားပြောသည့် ဤနှစ်ကာလများနောက်တွင် လူ့ဇာတိခံ ဘုရားသခင်၏ စကားများသည် လူသားမျိုးနွယ်၏ ပုံမှန် ဘဝကို ထိခိုက်လေပြီလော။ လုံးဝ မထိခိုက်ပေ။ တစ်လောကလုံးက ဂရုမစိုက်သကဲ့သို့ အနည်းငယ်မျှ ထိခိုက်ခြင်းလည်း မရှိပေ။ ဤအရာက လူ့ဇာတိခံ ဘုရားသခင်က လုပ်ဆောင်သည့် အမှု၏ ရည်ရွယ်ချက်ကို လုံးဝ စွမ်းဆောင်ရရှိသည်။ လူ့ဇာတိခံ ဘုရားသခင် မရှိဘဲနှင့် ဤအမှုတော်သည် ဧကန်အမှန် မဖြစ်နိုင်ပေ။ လူ့ဇာတိခံ ဘုရားသခင်၏ အမှုတော် ကိုယ်၌က သိုဝှက်မှု ရှိသည်။ တစ်လောကလုံးနှင့် လူသားမျိုးနွယ်အားလုံးက ထိုအရာကို သိရှိရန် ဘုရားသခင် အလိုမရှိပေ။ ဘုရားသခင်၏ ရွေးချယ်ခြင်း မခံရသည့် ထိုတစ်ပါးအမျိုးသားများက သိရှိရန် သူ အလိုမရှိပေ။ သူသည် ဤစကားများကို ကွယ်ဝှက်သည့် အခြေအနေဖြင့်သာ ဖော်ပြနိုင်သည်။ ထို့ကြောင့် လူ့ဇာတိခံယူခြင်း နည်းလမ်းကို ခံယူကျင့်သုံးခြင်းက အဓိပ္ပာယ်အရှိဆုံး ဖြစ်သည်။ အမြော်အမြင်အရှိဆုံး နည်းလမ်းလည်း ဖြစ်သည်။ ဘုရားသခင်က လူ့ဇာတိခံယူခြင်းအားဖြင့်သာ ထိုအရာသည် သိုဝှက်မြဲ သိုဝှက်နေနိုင်သည်။ သူ၏ လူ့ဇာတိခံယူခြင်းက လူသားမျိုးနွယ် လက်ခံနိုင်သည့် နည်းလမ်းနှင့် ပုံစတစ်ခုဖြင့်၊ လူသား ဘာသာစကားဖြင့် လူသားမျိုးနွယ်ကို သမ္မာတရား ထောက်ပံ့ပေးလျက် လူသားမျိုးနွယ်ကဲ့သို့ပင် တစ်နေရာတည်းတွင် အသက်ရှင်ခြင်းသည် ဘုရားသခင်၏ ဉာဏ်ပညာနှင့် အနန္တတန်ခိုး ဖြစ်သည်။ ဤသည်မှာ ဘုရားသခင်သာ စွမ်းဆောင်နိုင်သည့် အရာတစ်ခု ဖြစ်သည်။ ထိုအရာကို လူသားမျိုးနွယ်က ဉာဏ်မမီနိုင်ပေ။ ဤအရာအားလုံးသည် ဘုရားသခင်၏ ကြီးမားသော စီမံခန့်ခွဲမှု အစီအစဉ်နှင့် ဆက်စပ်သည်။ ထိုမျှ ကြီးမားသော ဘုရားသခင်၏ စီမံခန့်ခွဲမှု အစီအစဉ်ကို ချစ်လို့သာ လုပ်ဆောင်ခြင်းအဖြစ် လူက တစ်ဖက်သတ် ဖော်ပြလျှင် အမှန်တရားများနှင့် ဆန့်ကျင်လျက် အလွန် ရိုးရှင်းပြီး အမှန်တကယ် လျော်ကန်မည်မဟုတ်ပေ။ တိုတိုပြောလျှင် လုပ်ဆောင်ထားသည့် အမှုတော်၏ အကြောင်းအရာက မည်သည့်အရာဖြစ်စေ၊ ဤတစ်ကြိမ် ဘုရားသခင်က လူ့ဇာတိခံယူသည့် ဤပုံစံသည် ကမ္ဘာလောက အနှံ့အပြားနှင့် လူသားမျိုးနွယ်အားလုံးထဲတွင် ဧကန်အမှန် အတန်ကြီးသော ဂယက်ရိုက်ခြင်းတစ်ခု ဖြစ်စေပြီးဖြစ်ကာ သိသာထင်ရှားသော သက်ရောက်မှုတစ်ခု ရှိပြီးဖြစ်သည်။ ယင်းက ဤအမှန်တရားသည် မည်မျှကြီးမားသော အဖြစ်အပျက် ဖြစ်သည်ကိုသာ ပြသပေသည်။ ဘုရားသခင် လူ့ဇာတိခံယူခြင်း၏ အမှန်တရားနှင့် ပုံစံတို့သည် ၎င်းတို့ကိုယ်၌က ကမ္ဘာလောကတစ်ခုလုံးနှင့် ဘာသာရေး အသိုင်းအဝိုင်းတစ်ခုလုံးတွင် အငြင်းပွားစရာ ကိစ္စရပ်တစ်ခု ဖြစ်သည်။ လူသားမျိုးနွယ် ရန်လိုသည့်၊ လူသားမျိုးနွယ်က ရှုတ်ချကာ ငြင်းပယ်ပြီး လူသားမျိုးနွယ်က နားလည်သဘောပေါက်ကာ စိတ်ကူးရန် အခက်ခဲဆုံးသော အဖြစ်အပျက်တစ်ခု ဖြစ်သည်။ ဘုရားသခင်က ဤနည်းဖြင့် အမှုပြုနိုင်ခြင်းသည် သူ၏ ဉာဏ်ပညာ၊ သူ၏ တန်ခိုး၊ သူ၏ အနန္တတန်ခိုးနှင့် သူ၏ ဩဇာအာဏာတို့ကို ပြသည်။ အသေးအဖွဲဖြစ်သော ချစ်ခြင်းမေတ္တာတစ်ခုခုအတွက် သို့မဟုတ် အရေးမပါလှသော ကိစ္စရပ်တစ်ခုခု သို့မဟုတ် နှမ်းစေ့လောက် သေးငယ်သည့် အကြောင်းရင်းတစ်ခုခုအတွက် လုပ်ဆောင်ထားခြင်း လုံးဝ မဟုတ်ပေ။ ဆိုလိုသည်မှာ ဘာသာရေး လောကတစ်ခုလုံး၊ နိုင်ငံရေး လောကတစ်ခုလုံး၊ လူသားမျိုးနွယ်တစ်ရပ်လုံးနှင့် စကြဝဠာတစ်ခုလုံးကို လှုပ်ခါနိုင်သည့် အကြီးစား အဖြစ်အပျက်တစ်ခုသည် ချစ်ခြင်းမေတ္တာကြောင့် ဖြစ်ပေါ်လာခြင်းမဟုတ်ဘဲ လူသားမျိုးနွယ်ကို ကယ်တင်ရန် ဘုရားသခင်၏ စီမံခန့်ခွဲမှု အစီအစဉ်နှင့် အလိုဆန္ဒကြောင့် ဖြစ်ပေါ်လာခြင်း ဖြစ်သည်။ ဤသည်မှာ ဘုရားသခင်၏ အမှုတော် တတိယအဆင့်၏ အကြီးမားဆုံးသော ရူပါရုံဖြစ်သည်။ လူတို့ နားလည်၊ သိရှိပြီး သဘောပေါက်သင့်သည့် အကြီးမားဆုံးသော ရူပါရုံ ဖြစ်သည်။ ဤရူပါရုံကို သင်က “ဘုရားသခင်၏ ချစ်ခြင်းမေတ္တာကြောင့် ဖြစ်သည်။ ဘုရားသခင်က ကျွန်ုပ်တို့ကို ချစ်သည်။ ကြည့်ပါ၊ ဘုရားသခင်သည် ချစ်ခြင်းမေတ္တာကြောင့် တစ်ကြိမ် လူ့ဇာတိခံယူကာ ကျွန်ုပ်တို့အတွက် ကားစင်တင်ခံခဲ့ရနှင့်ပြီးဖြစ်၍ ဤအကြိမ်တွင် သူသည် ကျွန်ုပ်တို့ကို ချစ်ရန် နောက်တစ်ကြိမ် လူ့ဇာတိခံယူပြီး ကြွလာပြီဖြစ်သည်”ဟူသကဲ့သို့ အဓိပ္ပာယ်ဖွင့်ရုံမျှဖွင့်လျှင် ဤသည်မှာ ကြီးလေးသော အမှားတစ်ခု မဟုတ်လော။ ထိုမျှကြီးမားသော ဘုရားသခင်၏ အမှုတော် ရူပါရုံကို ချစ်လို့ လုပ်ဆောင်ခြင်းအဖြစ် သတ်မှတ်ခြင်းသည် အလွန် အပေါ်ယံဆန်လွန်းသည်။ ဘုရားသခင်ကို သင် မသိလျှင် ရှိစေတော့။ သို့သော် သင်၏ နှုတ်ကို အမြန်ပိတ်လော့။ အဓိပ္ပာယ်မရှိသည့်အရာကို မပြောနှင့်။ ပြီးလျှင် အယူအဆများကို ကြုံရာကျပန်း မဖော်ပြနှင့်။ ယခင်က သင်တို့ကို ငါ ပြောပြီးဖြစ်သည်။ ဘုရားသခင်၏ စိတ်သဘောထား၊ ဘုရားသခင်၏ အနှစ်သာရနှင့်လည်းကောင်း၊ ဘုရားသခင်၏ အမှုတော် ရူပါရုံနှင့်လည်းကောင်း ဆက်စပ်သည့် မည်သည့်အရာမဆိုအတွက် လူတို့သည် မဆင်မခြင် မဝေဖန်သင့်၊ ထင်ရာမြင်ရာ ကောက်ချက်များမချသင့် သို့မဟုတ် အမှုမဲ့အမှတ်မဲ့ ဘောင်မခတ်သင့်ပေ။ သင် နားမလည်လျှင် နားမလည်ကြောင်းသာ ဝန်ခံလော့။ အနည်းငယ် သင် နားလည်လျှင် “ဤမျှသာ ကျွန်ုပ် နားလည်သည်။ ကျွန်ုပ် ထင်ရာမြင်ရာ ဘောင်မခတ်ဝံ့သလို ထိုအရာ မှန်သလောဟူသည်ကို ကျွန်ုပ် မသိပါ”ဟု အမြန် ပြောလော့။ သင့်အနေဖြင့် ဤရှင်းပြချက်နှင့် ရှင်းလင်းချက် အမျိုးအစားများကို ဖြည့်စွက်ရမည်။ စဉ်းစားချင့်ချိန်ခြင်းမရှိဘဲ စကားမပြောနှင့်။ စဉ်းစားချင့်ချိန်ခြင်းမရှိဘဲ စကားပြောလျှင် သေးငယ်သည့် အတိုင်းအတာအားဖြင့် အခြားလူများကို နားလည်မှုလွဲခြင်းများ ပေးကာ ဆုံးဖြတ်ချက်လွဲမှားစေလျက် သင် မမှန်မကန် လွှမ်းမိုးနိုင်သည်။ ကြီးမားသော အတိုင်းအတာအနေဖြင့် သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားကောင်း ပြစ်မှားမိနိုင်သည်။ ဘုရားသခင်၏ စီမံခန့်ခွဲမှု အစီအစဉ်နှင့် လူသားမျိုးနွယ်ကို ဘုရားသခင် ကယ်တင်သည့် ထိုမျှ ကြီးမားသော အမှုတော်ကို ချစ်ခြင်းမေတ္တာအဖြစ်၊ ချစ်လို့ လုပ်ဆောင်ခြင်းအဖြစ် သင် သရုပ်ဖော်သည်။ ဤသည်မှာ အဓိပ္ပာယ်မဲ့သောအရာ ပြောဆိုခြင်း မဟုတ်လော။ ဤအရာကို ပြောသည့်လူတို့သည် ပါးရိုက်ခံရသင့်သလော။ (ခံရသင့်ပါသည်။) အဘယ်ကြောင့် ပါးရိုက်ခံရသင့်သနည်း။ အဘယ်ကြောင့်ဆိုသော် ထိုအရာသည် စဉ်းစားခြင်းမရှိဘဲ စကားပြောခြင်း ဖြစ်သောကြောင့်၊ ဆက်စပ်အကြောင်းအရာမရှိဘဲ အမှုအရာများကို မှတ်ယူခြင်း ဖြစ်သောကြောင့် ဖြစ်သည်။ ဤအရာသည် မာနထောင်လွှားသော စိတ်သဘောထားကြောင့် ဖြစ်သည် မဟုတ်လော။ သင်သည် လွန်ခဲ့သည့် ရက်အနည်းငယ်ကပင် ဘုရားသခင်ကို စတင်ယုံကြည်ခဲ့သည် မဟုတ်လော။ သူ့ကို သင် မြင်ပြီးပြီလော။ သူ၏ စိတ်သဘောထားကို သင် နားလည်သလော။ သင်သည် ဘုရားသခင်၏ စီမံခန့်ခွဲမှု အစီအစဉ်၏ ရူပါရုံနှင့်ပတ်သက်သော သမ္မာတရားကို ရှင်းလင်းစွာ သို့မဟုတ် စေ့စေ့စပ်စပ် မရှင်းပြနိုင်ပေ။ သို့တိုင် ဘုရားသခင်၏ အနှစ်သာရနှင့် စိတ်သဘောထားတို့ကို သင် အဓိပ္ပယ်ဖွင့်ဆိုဝံ့သည်။ ဤသည်မှာ အဆုံးစွန် ရဲတင်းခြင်း ဖြစ်သည် မဟုတ်လော။ ထိုသို့သော ကြီးမားသည့် ကိစ္စရပ်တစ်ခုကို သတ်မှတ်ရန် “ချစ်ခြင်းမေတ္တာ”ဟူသည့် စကားလုံးကို သင် သုံးဝံ့သည်။ ဤသည်မှာ ဘုရားသခင်၏ စိတ်သဘောထားကို ပုန်ကန်ပြစ်မှားသည့် အရာတစ်ခု ဖြစ်သည်။ ဘုရားသခင်၏ စိတ်သဘောထားကို ပုန်ကန်ပြစ်မှားခြင်းသည် ကြီးမားသည့် ပြစ်မှားခြင်းတစ်ခု ဖြစ်သလော။ ဧကန်အမှန်ဖြစ်၏။ လူအချို့က၊ “ကျွန်ုပ် မသိပါ။ နားလည်းမလည်ပါ”ဟု ပြောကြသည်။ မှန်ပေ၏။ စဉ်းစားချင့်ချိန်ခြင်းမရှိဘဲ သင် စကားမပြောသင့်သည်မှာ သင်သည် နားမလည်သကဲ့သို့ သိလည်း မသိသောကြောင့်လည်းကောင်း၊ သင်သည် မသိနားမလည်သကဲ့သို့ မိုက်မဲသောကြောင့်လည်းကောင်း အတိအကျဖြစ်၏။ သာမန်လူတစ်ဦးဖြစ်သည့် သင်သည် ဘုရားသခင်၏ အရေးကိစ္စများကို ထင်ရာမြင်ရာ ဝေဖန်နိုင်သလော၊ သို့မဟုတ် သာမန်ကာလျှံကာ ကောက်ချက်ချနိုင်သလော။ တစ်စုတစ်ဝေးတည်း စုစည်းထားသည့် လူသားမျိုးနွယ်တစ်ရပ်လုံးက ဘုရားသခင်၏ အရေးကိစ္စများကို အသေအချာ ရှင်းပြနိုင်မည် မဟုတ်သည့်တိုင် သင်တစ်ဦးတည်းက ဘုရားသခင်၏ စိတ်သဘောထား၊ သူ၏ အမှုတော်နှင့် သူ၏ အနှစ်သာရတို့ကို စကားတစ်လုံးမျှ သို့မဟုတ် နှစ်လုံးမျှဖြင့် အဓိပ္ပာယ်ဖွင့်ဆိုချင်သည်။ ဤသည်မှာ ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မဟုတ်လော။ (ဟုတ်ပါသည်။) သို့ဆိုလျှင် ဤဓမ္မတေးသီချင်းနှင့်ပတ်သက်၍ ဆိုးရွားသော ပြဿနာတစ်ခု ရှိပေသည်။ ယင်းသည် မပြတ်သားသော၊ အနှစ်မဲ့သော၊ ပြစ်မှားစော်ကားသော စကားများနှင့် ပြည့်ရုံသာမက အရေးအကြီးဆုံးမှာ ယင်းသည် လူတို့ကို လွဲမှားစွာ ဆုံးဖြတ်စေနိုင်သည်၊ အထင်အမြင်မှားစေနိုင်ပြီး ၎င်းတို့၏ အယူအဆများတွင် ပိတ်မိစေနိုင်သည်။ ဤဓမ္မတေးသီချင်းက ဖြစ်စေသည့် ဆိုးရွားသော အကျိုးဆက်များကို ထောက်သော် ယင်းကို ထိန်းသိမ်း၍ရနိုင်သလော။ လုံးဝ မရနိုင်ပေ။ ဖျက်ရမည်ဖြစ်သည်။

ဆက်လက်၍ “ချစ်လို့၊ ဘုရားသခင်က သမ္မာတရား ဖော်ပြပြီး ထာဝရအသက်လမ်းခရီးကို ယူဆောင်လာတယ်။” ဤစကားများက အမှုအရာများကို ဘောင်ခတ်သည့် ပုံစံသည် စက်ဆုပ်ဖွယ်ဖြစ်သည် မဟုတ်လော။ (ဟုတ်ပါသည်။) ဆက်ဖော်ပြသည်မှာ “ချစ်လို့၊ ဘုရားသခင်က လူသားမျိုးနွယ်ရဲ့ စာတန်ဆန်တဲ့ သဘာဝကို သူ့နှုတ်ကပတ်တော်နဲ့ တရားစီရင်ပြီး ဖော်ထုတ်တယ်” ဟူ၍ ဖြစ်သည်။ ငါ့ကို ပြောလော့၊ လူ၏ ဖောက်ပြန်ပျက်စီးသော စိတ်သဘောထားကို ဖော်ထုတ်ရန် ပြင်းထန်သည့် စကားများကို ဘုရားသခင် ဖော်ပြသည့်အခါ လူကို ဘုရားသခင် ချစ်သောကြောင့်လော၊ သို့မဟုတ် လူကို ဘုရားသခင် စက်ဆုပ်ကာ မုန်းသောကြောင့်လော။ (လူကို ဘုရားသခင်က စက်ဆုပ်ကာ မုန်းသောကြောင့် ဖြစ်သည်။) ဘုရားသခင်က လူကို စက်ဆုပ်သည်။ သို့ဆိုလျှင် ဤသည်မှာ သူ၏ မည်သည့် စိတ်သဘောထားဖြစ်သနည်း။ (ဖြောင့်မတ်ခြင်း၊ သန့်ရှင်းခြင်း ဖြစ်သည်။) မှန်ပေ၏။ ချစ်ခြင်းမေတ္တာကြောင့် မဟုတ်ပေ။ အမှုအရာများကို ထိုသို့ အဓိပ္ပာယ်ဖွင့်ဆိုခြင်းသည် လူတို့အတွက် ယုံမှားမိစေပြီး အထင်လွဲစေသည် မဟုတ်လော။ ဤပြောဆိုချက်တွင် သမ္မာတရားနှင့်ဆိုင်သော လက်တွေ့ကျသည့် အသိပညာတစ်ခုတလေ ရှိသလော။ ဤသည်မှာ ပုံပျက်ပြီး တစ်ဖက်သတ်ဖြစ်သော သိနားလည်မှု၊ အဓိပ္ပာယ်ကောက်လွဲခြင်း၊ မှားယွင်းသော သိနားလည်မှုတစ်ခု ဖြစ်သည်။ စာကြောင်းသည် တလွဲသရုပ်ဖော်ခြင်းတစ်ခု ဖြစ်သည်။ ထို့နောက် “ချစ်လို့၊ ဘုရားသခင်က ကျွန်ုပ်တို့ရဲ့ ဖောက်ပြန်ပျက်စီးခြင်းကို သန့်စင်ဖို့ ကျွန်ုပ်တို့ကို စစ်ကြောတယ်၊ စစ်ဆေးပြီး ပြုပြင်တယ်”ဟူသည်ကို ကြည့်လော့။ ဤသည်မှာ ပြီးခဲ့သည့် စာကြောင်းကဲ့သို့ပင် ပြဿနာတူသည် မဟုတ်လော။ (တူပါသည်။) ပြဿနာမှာ အတူတူပင် ဖြစ်သည်။ ဆက်လက်၍ အောက်ဘက်တွင် “အို ဘုရားသခင်၊ ကိုယ်တော့်အမှုတော်နဲ့ ကိုယ်တော့်နှုတ်ကပတ်တော်မှာ ထုတ်ဖော်သမျှဟာ ချစ်ခြင်းမေတ္တာပါ”ဟူ၍ ဖြစ်သည်။ တစ်ဖန် ဤသည်မှာ ဘုရားသခင်ကို ဘောင်ခတ်ခြင်း ဖြစ်သည် မဟုတ်လော။ ဘုရားသခင် ထုတ်ဖော်ပြသည်မှာ မည်သည့်အရာဖြစ်သနည်း။ သူ၏ သန့်ရှင်းခြင်းနှင့် ချစ်ခင်နှစ်လိုဖွယ်ကောင်းခြင်းအပြင် သူ၏ ဖြောင့်မတ်သော စိတ်သဘောထား ဖြစ်သည်။ ဘုရားသခင်တွင် အမျက်ဒေါသနှင့် ဘုန်းအာနုဘော်အပြင် သနားကရုဏာနှင့် မေတ္တာကျေးဇူးတော်တို့ ရှိသည်။ ထို့ကြောင့် ချစ်ခြင်းမေတ္တာကြောင့်သာ ဖြစ်သည်ဟု အဘယ်ကြောင့် ပြောနိုင်ရသနည်း။ ဤဘောင်ခတ်မှုသည် အလွန် စက်ဆုပ်ဖွယ်ဖြစ်ပြီး ထင်ရာမြင်ရာဖြစ်လွန်းသည်။ ထိုအရာသည် မာနထောင်လွှားမှုအားဖြင့် ဖြစ်သည် မဟုတ်လော။ စာရေးသူ ရှင်းပြပြီး အကျဉ်းချုပ်နေသည်မှာ ဘုရားနှုတ်ကပတ်တော်များနှင့် မိန့်မြွက်ချက်များက ထုတ်ဖော်ပြသည့် စိတ်သဘောထား အနှစ်သာရနှင့် မည်သည့် ပတ်သက်မှုမျှ မရှိပေ။ ထို့နောက် အရာရာသည် ချစ်ခြင်းမေတ္တာဖြစ်သည်ဟု ပြောသည်။ ယင်းမှာ ဆီလျော်ခြင်းမရှိရုံမက လွဲချော်ကာ မှားလည်း မှားယွင်းပေသည်။ ယင်းသည် လုံးဝ တလွဲသရုပ်ဖော်ခြင်း ဖြစ်သည်။ ချစ်ခြင်းမေတ္တာသည် စိတ်ခံစားမှုတစ်ခုဖြစ်ပြီး လုပ်ဆောင်ချက် သို့မဟုတ် အပြုအမူတစ်ခုအဖြစ်လည်း ဆောင်ရွက်နိုင်သော်လည်း ဘုရားသခင်၏ အဓိက အနှစ်သာရ မဟုတ်ပေ။ ဘုရားသခင်သည် လူတို့ကို လက်လွတ်စပယ် မချစ်ပေ။ ဘုရားသခင်၏ ချစ်ခြင်းမေတ္တာသည် စာတန်၊ ဖောက်ပြန်ပျက်စီးသော လူသားမျိုးနွယ်နှင့် သူ၏ ရန်သူများကိုပင် ချစ်သည်ထိ အလွန် အလျှံပယ်ဖြစ်သဖြင့် ထိုအတွက် နေရာအလုံအလောက်မရှိသည်မှာ ဖြစ်နိုင်မည်လော။ ထိုသို့ ဖြစ်သလော။ ဘုရားသခင်၏ ချစ်ခြင်းမေတ္တာသည် စည်းမျဉ်းများမဲ့သည် မဟုတ်။ စည်းမျဉ်းနှင့်ညီသည်။ သူသည် အပြုသဘောဆောင်သည့်အရာများကို ချစ်ပြီး အပျက်သဘောဆောင်သည့် အရာများနှင့် ဆိုးယုတ်သောအရာများကို မုန်းသည်။ ငါ့ကိုပြောလော့၊ သူ့ကို ရိုးသားစစ်မှန်စွာ ယုံကြည်သောလူတို့ကို ဘုရားသခင် ချစ်သလော။ မိမိတို့တာဝန်များကို သစ္စာစောင့်သိစွာ လုပ်ဆောင်သူများကို သူ ချစ်သလော။ သူ့ကို ကျိုးနွံနာခံတတ်သောသူတို့ကို သူ ချစ်သလော။ သူ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရရှိခြင်းမှတစ်ဆင့် စစ်မှန်သည့် နောင်တရှိသောလူများ၊ ဘုရားသခင်ကို စစ်မှန်သည့် ကျိုးနွံနာခံမှုရှိပြီး မိမိတို့ စိတ်နှလုံးများတွင် ဘုရားသခင်ကို အမှန်တကယ် ချစ်သောလူများကို ဘုရားသခင် ချစ်သလော။ လူတို့သည် သမ္မာတရားကို နားလည်ပြီး မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို မုန်းကြလျှင် ၎င်းတို့၏ “မုန်းတီးခြင်း”သည် အပြုသဘောဆောင်သောအရာတစ်ခု ဖြစ်သည်။ ပြီးလျှင် ၎င်းတို့ကို ဘုရားသခင် ချစ်သလော။ (ချစ်ပါသည်။) သမ္မာတရားကို လက်ခံနိုင်သောသူတို့သည် အပြုသဘောဆောင်သော လူများဖြစ်ပြီး ဘုရားသခင်ကို ကျိုးနွံနာခံနိုင်သောသူတို့သည် သာ၍ပင် အပြုသဘောဆောင်ကြသည်။ ဘုရားသခင်ချစ်သောသူတို့မှာ အပြုသဘောဆောင်သောလူများ ဖြစ်သည်။ နတ်ဆိုးများနှင့် စာတန်ကို သူ မုန်းသည်။ သူ ကျိန်ဆဲပြီး အပြစ်ပေးသောသူတို့မှာ ဆိုးယုတ်သောလူများသာ ဖြစ်သည်။ သို့သော် ဘုရားသခင် ချစ်သောသူတို့မှာ ရိုးသားသောလူများ၊ သမ္မာတရားကို လိုက်စားသော လူများသာ ဖြစ်သည်။ ထို့ကြောင့် ဘုရားသခင်၏ ချစ်ခြင်းမေတ္တာသည် စည်းမျဉ်းနှင့်ညီ၏။ စည်းမျဉ်းများမဲ့သည် မဟုတ်ပေ။ လူအချို့အတွက် ဘုရားသခင်သည် သနားကရုဏာထားခြင်းသာ ဖြစ်သည်။ ယင်းမှာ သူသည် ထိုလူများကို ချစ်သည်ဟု မဆိုလိုပေ။ ဤအရာများကို ရှင်းလင်းစွာ နားလည်ရမည်။ ဘုရားသခင်၏ ချစ်ခြင်းမေတ္တာကို ကြောင်းကျိုးမမြင်ဘဲ အဓိပ္ပာယ်ဖွင့်ဆို၍ မရပေ။ ဘုရားသခင်၏ ချစ်ခြင်းမေတ္တာကို အမှုမဲ့အမှတ်မဲ့ ပြောဆိုခြင်းနှင့် ကြောင်းကျိုးမမြင်ဘဲ အဓိပ္ပာယ်ဖွင့်ဆိုခြင်းသည် ဧကန်မုချ ဘုရားသခင်ကို ဝေဖန်ကာ ပြစ်မှားစော်ကားခြင်းဖြစ်သည်။

ဆက်လက်ကြည့်သွားသည့်အခါ “အို ဘုရားသခင်၊ ကိုယ်တော့်မေတ္တာက မေတ္တာကျေးဇူးတော်နဲ့ သနားကရုဏာသာ မဟုတ်၊ ပြစ်တင်ဆုံးမခြင်းနဲ့ တရားစီရင်ခြင်းလည်း ပိုလို့တောင် ဖြစ်တယ်”ဟု ဆိုရန်မှာ မှန်ကန်သလော။ (သဘောတရားအားဖြင့် မှန်ကန်သော်လည်း လက်တွေ့မကျပါ။) သဘောတရားအားဖြင့် ပြဿနာမရှိသော်လည်း ဤအရာကို ဘုရားသခင်၏ ချစ်ခြင်းမေတ္တာနှင့် ချိတ်ဆက်ရန်မှာ များစွာ ချဲ့ကားလွန်းသောအရာတစ်ခု ဖြစ်သည်။ ဤစကားလုံးများကို မမှန်ကန်ဟု မယူဆသင့်သော်လည်း မှန်ကန်သည်ဟုလည်း မယူဆသင့်ပေ။ ယင်းတို့သည် ထုတ်ဖော်ပြောရန် လိုအပ်ရုံမျှသာရှိသည့် အဓိပ္ပာယ်မရှိသောအရာ ဖြစ်သည်။ အောက်သို့ ဆက်သွားလျှင်၊ “အို ဘုရားသခင်၊ ကိုယ်တော်ရဲ့ တရားစီရင်ခြင်းနဲ့ ပြစ်တင်ဆုံးမခြင်းတို့ဟာ အစစ်မှန်ဆုံး မေတ္တာနဲ့ အကြီးမြတ်ဆုံး ကယ်တင်ခြင်းပါ”ဟူ၍ ဖြစ်သည်။ ယင်းကို သင်တို့အားလုံး အဘယ်သို့ ထင်သနည်း။ (ထိုစာကြောင်းသည် မမှန်ပါ။ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို အကြီးမားဆုံး ကယ်တင်ခြင်းအဖြစ် သက်သေပြသည်။ အမှန်တွင် ဘုရားသခင်၏ ကယ်တင်ခြင်းတွင် ဤအရာများသာ ပါဝင်သည်မဟုတ်ပါ။) ဘုရားလူ့ဇာတိခံယူခြင်း၏ ကားစင်တင်ခံရခြင်းနှင့် လူသားမျိုးနွယ်၏ အပြစ်များအားလုံးအတွက် သူ၏အပြစ်ဖြေခြင်းနှင့် သယ်ဆောင်ခြင်းတို့သည် အစစ်မှန်ဆုံး ချစ်ခြင်းမေတ္တာ မဟုတ်သလော။ ယင်းတို့သည် အကြီးမားဆုံးသော ကယ်တင်ခြင်း မဟုတ်သလော။ (ဟုတ်ပါသည်။) သို့ဆိုလျှင် တရားစီရင်ခြင်း၊ ပြစ်တင်ဆုံးမခြင်းတို့နှင့် ယှဉ်လျှင် မည်သည့်အရာသည် “အကြီးမြတ်ဆုံး” ဖြစ်သနည်း။ အမှန်တွင် လေးနက်သော စိစစ်မှုအရ ဤပြောဆိုချက်သည် မှန်ကန်တိကျခြင်းမရှိ၊ သင့်တော်ခြင်းမရှိသကဲ့သို့ အလွန် တင်းကျပ်စွာ ဘောင်ခတ်လွန်းလှသည်။ ထိုအရာကို ဖော်ပြထားသည့်ပုံစံအတိုင်း မဖော်ပြသင့်ပေ။ ဘုရားသခင် လုပ်ဆောင်သမျှက ချစ်ခြင်းမေတ္တာ ဖြစ်သည်ဟု မပြောသင့်ဘဲ ဘုရားသခင် လုပ်ဆောင်သမျှတိုင်းသည် လူတို့အပေါ် အပြုသဘောဆောင်သော အကျိုးတရားတစ်ခု ရှိကြောင်းနှင့် လူတို့အတွက် ကယ်တင်ခြင်းနှင့် သနားကရုဏာသာဖြစ်ကြောင်း ပြောဆိုရန်မှာ မှန်ကန်ပေသည်။ အဘယ်ကြောင့်ဆိုသော် အားလုံးကို လူသားမျိုးနွယ်အတွက် လုပ်ဆောင်ထားခြင်းကြောင့် ဖြစ်သည်။ “အများဆုံး”မှာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ ဖြစ်သည်ဟု သင် ပြောပြီး အမြင့်ဆုံးအဆင့်ထိ ချီးမြှောက်လျှင် ဤသည်မှာ မမှန်ပေ။ “အများဆုံး” ဖြစ်သည့်အရာတစ်ခုသည် နှိုင်းယှဉ်စရာမရှိဘဲ တစ်ခုတည်းရှိရမည်။ ဘုရားသခင်၏ အခြားအမှုတော်နှင့် ယှဉ်ကြည့်လျှင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို “အများဆုံး”အဖြစ် ပြော၍မရပေ။ တစ်ခါက ဓမ္မတေးသီချင်းတစ်ပုဒ်ကို တစ်စုံတစ်ဦးကရေးပြီး သီချင်းစာသားများထဲမှ တစ်ကြောင်းမှာ “ဘုရားသခင်၏ ဖြောင့်မတ်သော စိတ်သဘောထားကို သူ၏ သနားကြင်နာမှုနှင့် ကရုဏာတော်ထက် ကျွန်ုပ် သာ၍ နှစ်သက်သည်” ဟူ၍ ဖြစ်သည်။ ဤစကားလုံးများသည် မှန်ကန်သလော၊ မမှန်ကန်သလော။ (မမှန်ကန်ပါ။) ယင်းတို့နှင့်ပတ်သက်၍ အဘယ်အရာ မှားယွင်းသနည်း။ (ယင်းတို့က ဘုရားသခင်၏ ဖြောင့်မတ်ခြင်း၊ သန့်ရှင်းခြင်း၊ မေတ္တာကျေးဇူးတော်နှင့် သနားကရုဏာတို့ကို ရာထူးဂုဏ်သိမ်အဆင့်ဆင့်သို့ ခွဲခြားကြသည်။) အမှန်တွင် ဤပြောဆိုချက်က မှန်ကန်ပြီး ယင်းမှာ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံပြီးနောက်တွင် လူတို့၏ စစ်မှန်သော အတွေ့အကြုံဖြစ်သည်။ ဤစစ်မှန်သော အတွေ့အကြုံအတွက် နောက်ခံမှာ အဘယ်နည်း။ ဤနေရာတွင် အဖြစ်အပျက်တစ်ခု ရှိ၏။ တိတိကျကျပြောရလျှင် ဘုရားသခင်၏ မေတ္တာကျေးဇူးတော်နှင့် သနားကရုဏာတို့ကို တစ်စုံတစ်ဦးက မွေ့လျော်ခံစားသည့်အခါ ကျေးဇူးတော်ကိုသာ ၎င်းက ရရှိနိုင်သည်။ မိမိကိုယ်တိုင်၏ ဖောက်ပြန်ပျက်စီးသော စိတ်သဘောထားများကို ၎င်းက မည်သည့်အခါတွင်မျှ အသိအမှတ်မပြုနိုင်သကဲ့သို့ ယင်းတို့ကို လုံးဝ မဖယ်ရှားနိုင်ပေ။ ၎င်းတို့ လုပ်နိုင်သမျှမှာ ဘုရားသခင်၏ ပြစ်တင်ဆုံးမခြင်းနှင့် တရားစီရင်ခြင်းတို့ကို တွေ့ကြုံကာ များစွာသော စမ်းသပ်မှုများနှင့် စစ်ဆေးမှုတို့ကို ကြံ့ကြံ့ခံရန် ဖြစ်သည်။ ထိုနောက်တွင်မှ ဤဖောက်ပြန်ပျက်စီးသော စိတ်သဘောထားများကို ၎င်းတို့ ဖယ်ရှားရန် အားထုတ်နိုင်သည်။ ထို့ကြောင့် ဤအကြောင်းပြချက်ပေါ်တွင်လည်းကောင်း၊ ဤဆက်စပ်အကြောင်းအရာဖြင့်လည်းကောင်း ဤသည်မှာ လူတို့ဖြစ်လာကြသည့် သိနားလည်မှု ဖြစ်သည်။ ထိုအရာသည် တိကျမှန်သည်၊ အမှန်တရားများနှင့် ကိုက်ညီပြီး အယူအဆဆိုင်ရာ ဆင်ခြင်တွေးခေါ်မှုစနစ် မဟုတ်ပေ။ ဤဓမ္မတေးသီချင်းသည် အပြုသဘောဆောင်သော်လည်း ထိုအရာကို သင်တို့တစ်ဦးမျှ မမြင်နိုင်ပေ။ သင်တို့သည် အမှန်တကယ် ပိုင်းခြားသိမြင်နိုင်စွမ်းမဲ့ကြသည်။ ဤပိုင်းခြားသိမြင်နိုင်စွမ်းကင်းမဲ့ခြင်းက မည်သည့်အရာကို အတည်ပြုသနည်း။ ဤကင်းမဲ့ခြင်းအတွက် အကြောင်းရင်းမှာ အဘယ်နည်း။ အကြောင်းရင်းမှာ သမ္မာတရားကို နားမလည်ခြင်း ဖြစ်သည်။ “ချစ်လို့”ဟူသည့် ဓမ္မတေးသီချင်းသည် အဓိပ္ပာယ်မရှိသောအရာနှင့် ပြည့်နေသည်။ လက်တွေ့မကျပေ။ ငါ မနှစ်သက်သကဲ့သို့ ထိုဓမ္မတေးသီချင်း၏ စကားတစ်လုံးကို သီဆိုရန် ငါ ငြင်းပယ်သည်။ ထိုအရာကို အင်မတန် ကြီးမားသော စိတ်ထက်သန်မှုနှင့် ကူးစက်စေခြင်းဖြင့် သီဆိုရန်မှာ သင်တို့အားလုံး ဝိညာဉ်ရင့်ကျက်မှုတွင် သေးနုပ်လိုက်လေခြင်းပါတကား။ သင်တို့သည် မည်သည့်အရာကိုမျှ သဘောမပေါက်နိုင်ကြသကဲ့သို့ လူတို့ ဝင်ရောက်သင့်သည့် သမ္မာတရားများကိုပင် သင်တို့ နားမလည်ကြ။ သို့တိုင် ဘုရားသခင်၏ အနှစ်သာရနှင့် သူ၏ စီမံခန့်ခွဲမှု အစီအစဉ်အပေါ် သင်တို့ မှတ်ချက်ပေးလိုကြသေးသည်။ ဤသည်မှာ အသိစိတ်မဲ့ခြင်း မဟုတ်လော။ မဆင်မခြင် စကားပြောဝံ့သည့် အသိစိတ် မရှိသောလူတို့သည် မိမိတို့၏ သင့်တင့်လျောက်ပတ်သော အလုပ်တာဝန်များကို အာရုံစိုက်နေခြင်းမရှိကြချေ။ ၎င်းတို့သည် စိုးစဉ်းမျှ လက်တွေ့မဆန်ကြပေ။

အောက်သို့ ဆက်သွားလျှင် “ကိုယ်တော်ရဲ့ သန့်ရှင်းပြီး ဖြောင့်မတ်တဲ့ မေတ္တာကို ကျွန်ုပ်တို့ သက်သေခံပါမယ်၊ ပြီးတော့ ကိုယ်တော် ထာဝရချီးမွမ်းခြင်းကို ခံထိုက်တယ်”ဟူ၍ ဖြစ်သည်။ ဘုရားသခင်သည် ထာဝရချီးမွမ်းခြင်းနှင့် ထိုက်တန်ကြောင်း လိုအပ်သည်မှာ အမှန်ဖြစ်သော်လည်း ဤသည်မှာ သူ့ကို လူတို့ သိရှိသည့်နည်းလမ်းဖြစ်လျှင် ဘုရားသခင်ကို ချီးမွမ်းခြင်းအဖြစ် ယူဆ၍ရနိုင်သလော။ တစ်စုံတစ်ဦးကို ဘုရားသခင်က မချစ်၊ သူသည် ၎င်းကို အဆုံးစွန်ထိ စက်ဆုပ်ကာ မုန်းသည်ဆိုပါစို့။ သို့သော်ငြားလည်း ဤလူက ဘုရားသခင်ကို ချစ်ကာ ချီးမွမ်းနိုင်လျှင် ဝိညာဉ်ရင့်ကျက်မှုအချို့နှင့် ဘုရားသခင်အပေါ် စစ်မှန်သည့် အသိအချို့ ရှိ၏။ “ကိုယ်တော်ရဲ့ သန့်ရှင်းပြီး ဖြောင့်မတ်တဲ့ မေတ္တာကို ကျွန်ုပ်တို့ သက်သေခံပါမယ်၊ ပြီးတော့ ကိုယ်တော် ထာဝရချီးမွမ်းခြင်းကို ခံထိုက်တယ်”ဟူသည့် စာကြောင်းတွင် “ဘုရားသခင်၏ ချစ်ခြင်းမေတ္တာ”ကို မည်သည့် နာမဝိသေသနတို့က အထူးပြုနေကြသနည်း။ “သန့်ရှင်းသော”နှင့် “ဖြောင့်မတ်သော”တို့ ဖြစ်သည်။ ဓမ္မတေးသီချင်းရေးသူက ဘုရားသခင်၏ ချစ်ခြင်းမေတ္တာကို အဓိပ္ပာယ်ဖွင့်ဆိုရန် ဘုရားသခင်၏ အနှစ်သာရကို အသုံးပြုလျက်၊ ဘုရားသခင်၏ ချစ်ခြင်းမေတ္တာသည် ဖြောင့်မတ်ပြီး သန့်ရှင်းသော ချစ်ခြင်းမေတ္တာဖြစ်သည်ဟု ဆိုလျက် ဘုရားသခင်၏ ချစ်ခြင်းမေတ္တာ မည်မျှကြီးမားမည်ကို ယုံကြည်ခြင်းအား ကြည့်လော့။ ဤသည်မှာ ပကတိအတိုင်း ရှင်းနေပြီးဖြစ်သည် မဟုတ်လော။ လူတို့သည် ယေဘုယျ ချစ်ခြင်းမေတ္တာကို မွေ့လျော်ခံစားရန် လိုလားခြင်းမရှိကြသကဲ့သို့ သနားကရုဏာနှင့်ပြည့်စုံသော ချစ်ခြင်းမေတ္တာကို သို့မဟုတ် လူတို့ကို ချစ်ခင်မြတ်နိုးခြင်းဖြစ်သည့် ချစ်ခြင်းမေတ္တာကို မွေ့လျော်ခံစားခြင်း မရှိကြချေ။ ဘုရားသခင်၏ သန့်ရှင်းပြီး ဖြောင့်မတ်သော ချစ်ခြင်းမေတ္တာကို မွေ့လျော်ခံစားသည့်အခါတွင်သာ ဘုရားသခင်ကို ၎င်းတို့ ချီးမွမ်းကြပြီး ဤသည်မှာ ဘုရားသခင်က ထာဝရ ချီးမွမ်းခြင်းနှင့် ထိုက်တန်သည့် ၎င်းတို့ ပြောရသည့်အကြောင်းရင်း ဖြစ်သည်။ ဤသည်မှာ မှန်သလော။ အမှန်တရားမှဖြစ်စေ၊ ကျိုးကြောင်းဆီလျော်သော တွေးခေါ်မြော်မြင်မှုမှဖြစ်စေ ဤပြောဆိုချက် အလွန်မှားယွင်း၏။ တကယ်ကို အဓိပ္ပာယ်မရှိသောအရာ ဖြစ်သည်။ ထိုအရာသည် စိတ်ရောဂါရှိသည့် လူတစ်ဦးက လူတို့ကို အထင်အမြင်မှားစေရန် များစွာသောစကားလုံး တစ်လုံးတစ်ထွေးကြီးကို ရေရွတ်နေခြင်း ဖြစ်သည်။ ဤသည်မှာ လောကီကမ္ဘာဖြစ်သည်ဟု သင် ထင်သလော။ ကမ္ဘာလောကတွင် ဆိုးယုတ်ပြီး ညစ်ညူးသော ဝိညာဉ်မျိုးစုံနှင့် စရိုက်မျိုးစုံနှင့် စိတ်အနှောင့်အယှက်ပေးသော ကလိမ်ကကျစ်တို့အပြင် ကျွမ်းကျင်မှု၊ စကားပြောကောင်းခြင်း အနည်းငယ်ရှိသည့်သူများ သို့မဟုတ် ရိုင်းပျမှုရှိသောသူအားလုံးသည် မိမိတို့၏ ထင်းရှူးသေတ္တာများပေါ်တက်ပြီး ဖျော်ဖြေဝံ့ကြသည်။ သို့သော် ဘုရားအိမ်တော်၌ သမ္မာတရားက ဩဇာအာဏာ စွဲကိုင်သည်။ ထိုမှင်စာများကို စင်ပေါ်မှဆွဲထုတ်ရမည်ဖြစ်သည်။ ၎င်းတို့ကို အသင်းတော်မှ ရှင်းလင်းပစ်ရမည်ဖြစ်သည်။ လူတိုင်းက ၎င်းတို့ကို ပွင့်ပွင့်လင်းလင်း ပိုင်းခြားသိမြင်ကာ သရုပ်ဖော်နိုင်ရန်အလို့ငှာ ၎င်းတို့၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများအားလုံးကို စိတ်ဖြာလေ့လာဆွေးနွေးရမည်ဖြစ်သည်။ ထိုအရာကို ယခု ကြည့်လိုက်ပါက ဘုရားသခင်၏ ချစ်ခြင်းမေတ္တာသည် အဘယ်အရာနည်း။ ဖြောင့်မတ်ခြင်းနှင့် သန့်ရှင်းခြင်းဖြစ်သည်ဟု သင် ပြောလျှင် ယင်းသည် မှန်ကန်သလော။ (မမှန်ကန်ပါ။ ဘုရားသခင်၏ ချစ်ခြင်းမေတ္တာသည် ဤအရာများသာ မဟုတ်ပါ။) သို့ဆိုလျှင် ဘုရားသခင်၏ ချစ်ခြင်းမေတ္တာသည် အဘယ်အရာနည်း။ (တရားစီရင်ခြင်းနှင့် ပြစ်တင်ဆုံးမခြင်းအပြင် ဘုန်းအာနုဘော်နှင့် အမျက်ဒေါသတို့လည်း ရှိသည်။ ဤအရာအားလုံးက ဘုရားသခင်၏ ချစ်ခြင်းမေတ္တာ ဖြစ်ပါသည်။) ဘုရားသခင်၏ ချစ်ခြင်းမေတ္တာသည် ဘုရားသခင်၏ ချစ်ခြင်းမေတ္တာဖြစ်ပြီး ဘုရားသခင်၏ အနှစ်သာရသည် ဘုရားသခင်၏ အနှစ်သာရဖြစ်သည်။ ဘုရားသခင်၏ ချစ်ခြင်းမေတ္တာသည် ဘုရားသခင်၏နှလုံးသားနှင့် စိတ်တွင်၊ သူ၏ ခံစားချက်များ၊ သူ၏ အနှစ်သာရနှင့် သူ၏ လုပ်ဆောင်ချက်များတွင် ရှိသည်။ ယင်းကို သင် အသေအချာ ရှင်းပြနိုင်သလော။ သို့တိုင် ဘုရားသခင်၏ ချစ်ခြင်းမေတ္တာကို ဖြောင့်မတ်ခြင်းနှင့် သန့်ရှင်းခြင်းအဖြစ် သင် ပြောသေးသည်။ ထိုအရာကို ထိုသို့ သင်အဓိပ္ပာယ်ဖွင့်ဆိုဝံ့သည်။ သင် အရှက်မရှိ မျက်နှာပြောင်လိုက်လေခြင်းပါတကား။ သူ့ကို ချီးမွမ်းရန် ထိုသို့သော အဓိပ္ပာယ်ဖွင့်ဆိုချက်များအပေါ် သင်၏ အသုံးပြုခြင်းကို ဘုရားသခင်က လက်ခံသလော။ (လက်မခံပါ။) အဘယ်ကြောင့် လက်မခံသနည်း။ (အဘယ်ကြောင့်ဆိုသော် သူ့ကို ပြစ်မှားစော်ကားခြင်း ဖြစ်သောကြောင့် ဖြစ်သည်။) ဘုရားသခင်သည် စက်ဆုပ်မိပြီး သင်သည် အင်မတန်၊ အဆုံးစွန် အဓိပ္ပာယ်မဲ့သောအရာကို ပြောနေခြင်း ဖြစ်သည်။ သင်၏ ကြောင်းကျိုးမမြင်သော ချီးမွမ်းခြင်းက အချည်းနှီးဖြစ်ပြီး ထိုအရာကို ဘုရားသခင် နှစ်သက်အားရခြင်းမရှိပေ။ လူသားမျိုးနွယ်၏ ချီးမွမ်းခြင်းကို ဘုရားသခင် လိုအပ်ခြင်းသည် ထိုမျှ မကြီးမားပေ။ ထိုအရာကို သူ လိုအင်ဆန္ဒမရှိ။ သူသည် သက်သောင့်သက်သာ အသက်ရှင်နေထိုင်ရန် သို့မဟုတ် ယုံကြည်စိတ်ချမှုရှိရန်အလို့ငှာ လူ၏ ချီးမွမ်းခြင်း လိုအပ်သည်ဟူသကဲ့သို့ မဟုတ်။ သူ့ထံတွင် ဤလိုအပ်ချက် ရှိသလော။ (မရှိပါ။) ဘုရားသခင် လုပ်ဆောင်သည့် အမှုသည် လူသားမျိုးနွယ်ကို ကယ်တင်ရန်၊ လူသားမျိုးနွယ်ကို ကောင်းသော ခရီးပန်းတိုင်တစ်ခု ပေးရန်ဖြစ်ပြီး နောက်တစ်ခေတ်တွင် လူသားမျိုးနွယ်၏ ရှင်သန်မှုအတွက် အမှုအချို့ကို သူ လုပ်ဆောင်သည်။ ရည်ရွယ်ချက်မှာ လူတို့၏ ချီးမွမ်းခြင်းကို ရရှိရန် မဟုတ်။ ဘုရားသခင်၏ အမှုတော်နှင့်ဆိုင်သော ရလဒ်များထဲမှ တစ်ခုမှာ လူသားမျိုးနွယ်က သူ့ကို ချီးမွမ်းခြင်း ပူဇော်ဆက်ကပ်ကြခြင်းသာ ဖြစ်သည်။ သို့သော် လူတို့သည် ဘုရားသခင်နှင့် ပတ်သက်၍ အထင်လွဲမှုများရှိကာ သူ့ကို ကြောင်းကျိုးမမြင်ဘဲ ချီးမွမ်းကြလျှင် ထိုအရာကို ဘုရားသခင် ခွင့်ပြုလိမ့်မည် မဟုတ်သကဲ့သို့ လက်ခံလိမ့်မည် မဟုတ်ပေ။ ဘုရားသခင်အပေါ် လူသားမျိုးနွယ်၏ ချီးမွမ်းခြင်းက သူ့အတွက် များစွာ အရေးပါလွန်းသည်ဟု ခံစားရန်အလို့ငှာ လူတို့သည် အလွန် စိတ်အလိုလိုက်လွန်းကြလျှင် ယင်းသည် အဓိပ္ပာယ်ကောက်လွဲခြင်းတစ်ခု မဟုတ်လော။ လူသားမျိုးနွယ်တွင် ဘုရားသခင်အတွက် ဤချီးမွမ်းခြင်း အနည်းငယ်နှင့် ဤသက်သေခံချက် အနည်းငယ် ရှိသောကြောင့်၊ ဘုရားသခင်သည် အလွန် တို့ထိခံစားရသည်ဟု ၎င်းတို့ တွေးထင်ကြသော်လည်း အမှန်တွင် သူသည် လုံးဝ တို့ထိခံစားရခြင်း မရှိပေ။ ဤသည်မှာ ဘုရားသခင် ထိုက်တန်သည့်အရာ မဟုတ်လော။ ဤသည်မှာ အလွန် ပုံမှန်ဖြစ်သောအရာ ဖြစ်သည်။

ဆက်ကြည့်သွားလျှင် “ချစ်လို့၊ ကျွန်ုပ်တို့ သမ္မာတရားနဲ့ အသက်ကို ရရှိအောင် ဘုရားသခင်က လူတွေ၊ ဖြစ်ရပ်တွေနဲ့ အရာဝတ္ထုတွေကို အသုံးပြုတယ်”ဟူ၍ ဖြစ်သည်။ ဤစာကြောင်း မှန်ကန်သလော။ (မမှန်ကန်ပါ။) ထိုအရာနှင့်ပတ်သက်၍ အဘယ်အရာ မှားယွင်းသနည်း။ “ချစ်လို့”ဟူသော စကားလုံး ဖြစ်သလော။ အရာရာသည် ပထမ စကားလုံးနှစ်လုံးကြောင့်ဖြစ်သည်။ ယင်းတို့သည် အလွန် ဆုံးဖြတ်ချက်မှားစေပြီး အထင်အမြင်မှားစေသဖြင့် လူတို့ကို အမှန်နှင့် အမှားကြား မခွဲခြားနိုင်ဖြစ်စေလျက် ၎င်းတို့၏ စိတ်များကို နားဝေတိမ်တောင်ဖြစ်စေသည်။ ရှေ့ဆက်၍၊ “ချစ်လို့”ဟူသော စကားလုံးများကို တလွဲ အသုံးမပြုနှင့်။ ဤစကားလုံးနှစ်လုံးနောက်တွင် ရှိသည့် စကားများဖြစ်သော “ကျွန်ုပ်တို့ သမ္မာတရားနဲ့ အသက်ကို ရရှိအောင် ဘုရားသခင်က လူတွေ၊ ဖြစ်ရပ်တွေနဲ့ အရာဝတ္ထုတွေကို အသုံးပြုတယ်”ဟူသည့် စကားများက မှန်သည်။ ထိုသို့သော အကြောင်းအရာက ဘုရားသခင်၏ အမှုတော်တွင် တည်ရှိသည်။ သို့သော် ဤအရာကို ဘုရားသခင်၏ ချစ်ခြင်းမေတ္တာအဖြစ် သရုပ်ဖော်ရန်မှာ မှားယွင်းပေမည်။ ထိုအရာသည် ဘုရားသခင်၏ တန်ခိုး၊ ဘုရားသခင်၏ ဩဇာအာဏာနှင့် ဘုရားသခင်၏ ဉာဏ်ပညာဖြစ်သည်။ ချစ်ခြင်းမေတ္တာကြောင့် မဟုတ်ပေ။ တိတိကျကျပြောရလျှင် ယင်းမှာ ဘုရားသခင်၏ ချစ်ခြင်းမေတ္တာကြောင့်သာ မဟုတ်ပေ။ ဘုရားသခင်သည် သူကယ်တင်လိုသည့် လူသားမျိုးနွယ်အတွက် အစေခံမှုပေးရန် လူအားလုံး၊ အဖြစ်အပျက်အားလုံးနှင့် အမှုအရာအားလုံးကို စုစည်းဖို့ ဤတန်ခိုးရှိသည်။ သူသည် သူကယ်တင်လိုသည့် လူသားမျိုးနွယ်ကို အစေခံရန်နှင့် သူ၏ စီမံခန့်ခွဲမှု အစီအစဉ်ကို အစေခံရန် အရာခပ်သိမ်းနှင့် အမှုကိစ္စအားလုံးကို စုစည်းပြီး ဤအရာ၏ နောက်ဆုံး အကျိုးခံစားရသူမှာ လူသားမျိုးနွယ် ဖြစ်သည်။ လူတို့က သမ္မာတရားနှင့် အသက်ကို ရရှိကြသည်။ ထိုအရာသည် ချစ်ခြင်းမေတ္တာကြောင့်သာ ဖြစ်သည်ဟု သင် ဆိုလျှင် ဘုရားသခင်၏ ဉာဏ်ပညာ၊ ဩဇာအာဏာနှင့် တန်ခိုးတို့သည် မတည်ရှိတော့လေသလော။ ထိုအရာသည် ချစ်ခြင်းမေတ္တာကြောင့်သာဖြစ်သည်ဟု ပြောခြင်းသည် မမှန်ပေ။ ထို့ကြောင့် ထိုသို့သော ပြောဆိုချက်ကို ဇောင်းပေးပုံနှင့် ထားရှိပုံတို့သည်လည်း မှားယွင်းသည်သာ ဖြစ်သည်။ ယင်းတို့အားလုံး မှားယွင်းသည်ဟု ပြောဆိုခြင်းမှာ အဘယ်အရာကို ဆိုလိုသနည်း။ ယင်းတို့သည် သမ္မာတရားနှင့်အညီ မဟုတ်ပေ။ လွဲချော်သည့် နည်းလမ်းဖြင့် ပြောဆိုထားခြင်း ဖြစ်သည်။ ယင်းတို့သည် သမ္မာတရား စစ်မှန်မှု မဟုတ်။ ပြီးလျှင် လူတို့ တွေ့ကြုံသည့် သမ္မာတရား၏ လက်တွေ့ကျသော ဘက်ခြမ်း မဟုတ်ကြပေ။

နောက်တစ်ကြောင်းကို ကြည့်သည့်အခါ “ချစ်လို့၊ ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းတို့က ကျွန်ုပ်တို့ကို စာတန်ရဲ့ စွမ်းအားကနေ လွတ်မြောက်စေပြီး ကယ်တင်ခြင်း ရစေတယ်” ဟူ၍ ဖြစ်သည်။ ဤအရာနှင့်ပတ်သက်၍ ပြဿနာတစ်ခုတလေ ရှိသလော။ “ချစ်လို့”ဟူသော စကားလုံးနှစ်လုံးက မသင့်လျော်သော အကြောင်းပြချက်တစ်ခု ဖြစ်နေဆဲဖြစ်သည်။ ဤသည်မှာ ဘုရားသခင့်အမှုတော်၏ ရလဒ်ဖြစ်သည်နှင့်အမျှ “ဘုရားသခင်ရဲ့ တရားစီရင်ခြင်းနဲ့ ပြစ်တင်ဆုံးမခြင်းတို့က ကျွန်ုပ်တို့ကို စာတန်ရဲ့ စွမ်းအားကနေ လွတ်မြောက်စေပြီး ကယ်တင်ခြင်း ရစေတယ်”ဟူသည့် စကားရပ်နှင့်ပတ်သက်၍ မည်သည့်အရာမျှ မမှားယွင်းပေ။ သို့သော် အဘယ်ကြောင့် ဓမ္မတေးသီချင်းရေးသူက “ချစ်လို့”ဟူသည့်စကားများကို ရှေ့တွင် အမြဲ ဖြည့်စွက်ရမည်နည်း။ ဤအရာမှ မည်သည့် သင်ခန်းစာကို သင်တို့ သင်ယူကြလေပြီနည်း။ ဘုရားသခင်၏စိတ်သဘောထား အနှစ်သာရအပေါ် မှတ်ချက်ပေးခြင်း၊ အဓိပ္ပာယ်ဖွင့်ဆိုခြင်း သို့မဟုတ် ဘောင်ခတ်ခြင်းနှင့် ပတ်သက်လာသည့်အခါ သင်သည် အထူးသဖြင့် ဂရုစိုက်ကာ နှိမ့်ချခြင်းနှင့် ဆင်ခြင်မြော်တွေးခြင်း သဘောထားတစ်ခုကို ခံယူရမည်။ သင့်အနေဖြင့် မထိန်းမသိမ်းနိုင်လောက်အောင် ပြင်းထန်သော မဟုတ်တရုတ်စကားကို ပြောနိုင်စွမ်းရှိလျှင်၊ သင် ပြောသမျှတိုင်းသည် အဓိပ္ပာယ်မရှိသောအရာနှင့် အနှစ်မဲ့သော စကားများ၊ ယုံတမ်းစကားနှင့် ပြစ်မှားစော်ကားခြင်းတို့ဖြစ်လျှင် ဘုရားသခင်၏ စိတ်သဘောထားကို သင် ပုန်ကန်ပြစ်မှားမိလိမ့်မည်ဖြစ်ပြီး သူ့အား သင့်ကို စက်ဆုပ်ကာ မုန်းစေလိမ့်မည် ဖြစ်သည်။ အနည်းငယ် တိကျလုံလောက်မှုမရှိစွာ ပြောရလျှင် ဘုရားသခင်၏ အနှစ်သာရနှင့် ယှဉ်သည့်အခါ ဘုရားသခင်အပေါ် လူ၏ သိမြင်မှုသည် သမုဒ္ဒရာထဲက ရေစက်တစ်စက် သို့မဟုတ် ကမ်းခြေပေါ်မှ သဲတစ်ပွင့်သာဖြစ်သည်ဟု ပြော၍ ရနိုင်သည်။ ထိုနှစ်ခုကြားက ကွာဟချက်သည် ကြီးမားပြီး လူတို့သည် မိမိတို့ကိုယ်ပိုင် အယူအဆများကို သမ္မာတရားအဖြစ် ထင်ရာမြင်ရာ သဘောထားကာ ယင်းတို့ကို စကားများအဖြစ်သို့ ဖန်တီးလျက် အမှုအရာများကို ဘောင်ခတ်ဝံ့ဆဲဖြစ်ကာ သဘောရှိ ကောက်ချက်များ ချဝံ့ကြသေးလျှင် အကြီးစား ပြဿနာတစ်ခု ရှိလိမ့်မည်။ ယင်းသည် မည်သည့် အကြီးစား ပြဿနာ ဖြစ်သနည်း။ (ဘုရားသခင်ကို ပြစ်မှားစော်ကားခြင်းဖြစ်သည်။) ဘုရားသခင်ကို ပြစ်မှားစော်ကားရန်မှာ သဘောသဘာဝအားဖြင့် ဒုက္ခပေးပြီး ဆိုးရွားသည်။ သင်၏ ခံစားချက်အရဖြစ်သော အလိုဆန္ဒအရ ဘုရားသခင်ကို ပြစ်မှားစော်ကားလိုခြင်း မရှိလျှင် သင်တို့အားလုံးကို ငါ ယခုတင် ပြောပြီးဖြစ်သည့်အရာကို သင် စွဲမြဲစွာ လိုက်နာသင့်သည်။ ဆိုလိုသည်မှာ သတိထားပြီး သင်တို့၏ လျှာများကို သတိချပ်သင့်သည်။ မိမိ၏လျှာကို သတိချပ်ရန်မှာ မည်သည့်အရာကို ဆိုလိုသနည်း။ (ဘုရားသခင်နှင့်ပတ်သက်၍ သဘောရှိ မှတ်ချက်မပေးနှင့်၊ သူ့ကို ဘောင်မခတ်နှင့်။) မှန်ပေ၏။ ရူပါရုံများ ပါဝင်သည့် ကိစ္စရပ်များအတွက် “ရူပါရုံများ ပါဝင်ခြင်း”သည် ယေဘုယျ ဖော်ပြချက်တစ်ခုသာ ဖြစ်သည်။ သာ၍ တိကျစွာပြောရလျှင် ထိုအရာသည် ဘုရားသခင်၏ စီမံခန့်ခွဲမှု အစီအစဉ်၊ အမှုတာ်နှင့် စိတ်သဘောထား အနှစ်သာရတို့ ပါဝင်သည့် ကိစ္စရပ်များနှင့် ဆက်စပ်သည်။ ထို့ကြောင့် ဤရူပါရုံများနှင့် ဆက်စပ်သည့် ကိစ္စရပ်များအပေါ် သတိရှိစွာ ပြောဆိုပြီး ပြုမူဆောင်ရွက်လော့၊ ပြီးလျှင် ထင်ရာမြင်ရာ ဘောင်မခတ်နှင့်၊ မဝေဖန်နှင့်။ လူအချို့က “ယင်းမှာ ငါ တွေးထင်သည့်အရာသာ ဖြစ်သည်”ဟု ပြောကြသော်လည်း သင့်အနေဖြင့် ထိုအရာက ယင်းကဲ့သို့သာဖြစ်သည်ဟု တွေးထင်ခြင်းသည် တိကျမှန်ကန်သလော။ မာနထောင်လွှားကာ မိမိကိုယ်ကို မှန်သည်ဟု မမှတ်ယူလွန်းနှင့်။ သင် တွေးထင်သည့်အရာက မှန်ကန်တိကျခြင်းမရှိသကဲ့သို့ သင်သည် အဓိပ္ပာယ်မရှိသောအရာကို ပြောနေဆဲဖြစ်ကာ အမှုအရာများကို ထင်ရာမြင်ရာ ဘောင်ခတ်ဆဲဖြစ်လျှင် ယင်းမှာ ဝေဖန်ခြင်း၊ ရှုတ်ချခြင်းနှင့် ပြစ်မှားစော်ကားခြင်း ဖြစ်သည်။ ပြီးလျှင် သင်သည် မိမိထင်သည်ထက် သာ၍ ရရှိကောင်းရရှိနိုင်သည်။ လူအချို့သည် ဤအရာကို မခံယူနိုင်ဘဲ “ယင်းမှာ ကျွန်ုပ် မြင်သည့်ပုံစံသာ ဖြစ်ပြီး ကိုယ်တော် ကျွန်ုပ်ကို စကားပြောခွင့်မပေးလျှင် ကျွန်ုပ်ကိုယ်ကျွန်ုပ် ဟန်ဆောင်ရန် ကိုယ်တော် စေခိုင်းနေခြင်း ဖြစ်သည်”ဟု ပြောကြသည်။ ယင်းသည် အဘယ်သို့ဖြစ်ပြီး သင့်ကိုယ်သင် ဟန်ဆောင်ရန် စေခိုင်းခြင်း ဖြစ်ရသနည်း။ ထိုအရာသည် သင့်ကို သတိထားရန်နှင့် သေသေချာချာ မစဉ်းစားထားသကဲ့သို့ မှန်မမှန်စစ်ဆေးရန် မကြိုးစားခဲ့သည့် မည်သည့်အရာကိုမဆို မပြောဆိုရန် သင့်ကို အကြံပေးနေခြင်း ဖြစ်သည်။ သင်၏ အကျိုးအတွက် ဖြစ်သည်။ သင့်၏ ကွယ်ကာမှုအတွက် ဖြစ်သည်။ သင် တွေးထင်သည့်အရာ မှားယွင်းလျှင် သင် ပြောဆိုပြီးသည်နှင့်တစ်ပြိုင်နက် အကျိုးဆက်များက မည်သည့်အရာဖြစ်လိမ့်မည်ကို သင် သိသလော။ သင်၏ စကားများအတွက် သင် တာဝန်ခံရလိမ့်မည် ဖြစ်သည်။ အန္တိခရစ်ဖြစ်သောသူ မည်သူမဆို မကောင်းမှုများစွာ ကျူးလွန်မိပြီး ဖြစ်ကာ ၎င်းတို့အတွက် နောက်ဆုံး အကျိုးဆက်များက မည်သည့်အရာများ ဖြစ်လေပြီနည်း။ မိမိတို့၏ လုပ်ဆောင်ချက်များအတွက် ၎င်းတို့ တာဝန်ခံရပြီးဖြစ်ကာ အသင်းတော်က ၎င်းတို့ကို ကိုင်တွယ်ရပြီးဖြစ်သည်။ ထို့ကြောင့် သင့်ထံတွင် စိတ်ကူးတစ်ခု သို့မဟုတ် သိနားလည်မှုတစ်ခုခုရှိလျှင် ထိုအရာကို မပြောမီ မှန်မမှန်စစ်ဆေးခြင်းက အကောင်းဆုံး ဖြစ်သည်။ ထိုအရာကို ဆောင်းပါးတစ်ပုဒ်အဖြစ် မရေးသားနိုင်မီ ထိုအရာမှသည် စာသားအဖြစ် သို့မဟုတ် ဓမ္မတေးသီချင်းတစ်ပုဒ်အဖြစ် ရေးဖွဲ့သီကုံးခြင်း မပြုနိုင်မီ လုံလောက်သော အဖြစ်မှန် အခြေခံနှင့် အယူအဆဆိုင်ရာ ထောက်ပံ့မှု သင်လိုအပ်သည်။ သင့်ထံတွင် မလုံလောက်သော အချက်များနှင့် အယူအဆဆိုင်ရာ ထောက်ပံ့မှုရှိလျှင် သင် သက်သေပြလိုသည့် အချက်များ သို့မဟုတ် “သမ္မာတရား”အဖြစ် သင် ယုံကြည်သည့်အရာများသည် အလွန် လက်တွေ့မကျပေ။ ယင်းတို့သည် အနှစ်မဲ့သော သဘောတရားများနှင့် အထင်အမြင်မှားစေသော စကားများသာ ဖြစ်သည်။ သင်သည် ရဲတင်းစွာ အဆင်အခြင်မဲ့ပြီး ပြစ်မှားစော်ကားသော စကားများကို ပြောနေသည်ဟုသာ ဆိုနိုင်ပေမည်။

ဘုရားသခင်၏ သူ၏ အမှုတော် အစမှသည် ယခုထက်ထိတိုင် အလွန်များသော သမ္မာတရားများကို ဖော်ပြပြီးဖြစ်ကာ လူတို့၏ အမျိုးမျိုးသော အခြေအနေများနှင့် ဖောက်ပြန်ပျက်စီးသော စိတ်သဘောထားများအပြင် လူတို့၏ အမျိုးမျိုးသော လိုအပ်ချက်များပါဝင်သည့် နှုတ်ကပတ်တော်များ အလွန်များ၏။ ဤအရာအားဖြင့် မည်သည့်အရာကို ငါ ဆိုလိုသနည်း။ လူတို့၏ အတွေ့အကြုံ၊ ဘုရားသခင်၏ နှုတ်ကပတ်တော်များနှင့်ဆိုင်သည့် လူတို့၏ သိမြင်မှုနှင့် ဘုရားသခင်၏ သတ်မှတ်ချက်များနှင့်ဆိုင်သည့် လူတို့၏ သိမြင်မှုတို့ ပါဝင်သည့် အကြောင်းအရာများအကြောင်းကို ရေးသား၍ရနိုင်သည့် ဓမ္မတေးသီချင်းများ အလွန်များသည်ဟု ဆိုလိုသည်။ သင် အတွေ့အကြုံရှိသည့် မည်သည့်သွင်ပြင်လက္ခဏာအကြောင်းကိုမဆို သင် ရေးသားနိုင်သည်။ သင့်ထံတွင် အတွေ့အကြုံမရှိလျှင် ကြုံရာကျပန်း မရေးနှင့်။ သင့်ထံတွင် အတွေ့အကြုံရှိသော်လည်း ဓမ္မတေးသီချင်းများရေးသားရာတွင် မတော်လျှင် မရေးသားမီ လမ်းညွှန်မှု ရရှိရန် ဓမ္မတေးသီချင်းများကို သိနားလည်သည့် တစ်စုံတစ်ဦးအား သင် ရှာဖွေနိုင်သည်။ ဓမ္မတေးသီချင်းများကို နားမလည်သည့် လူတို့သည် နေရာဖြည့်ဖို့သက်သက်ဖြင့် ယင်းတို့ကို မဆင်မခြင် ရေးသားခြင်းအား သေချာပေါက် ရှောင်ကြဉ်သင့်သည်။ ဓမ္မတေးသီချင်းများ ရေးသားသည့် လူတို့သည် အတွေ့အကြုံရှိရမည်ဖြစ်ပြီး စည်းမျဉ်းများကိုလည်း သဘောပေါက်ရမည်။ ရေးသားထားသည့် ဓမ္မတေးသီချင်းက လူတို့အတွက် အသုံးဝင်နိုင်ရန်အလို့ငှာ ၎င်းတို့အနေဖြင့် ရိုးသားစစ်မှန်စွာ စကားပြောရမည်ဖြစ်ပြီး လက်တွေ့ကျသည့် စကားများကို ပြောရမည်။ ဓမ္မတေးသီချင်းအချို့သည် လုံးဝ လက်တွေ့မကျဘဲ လူတို့အတွက် မည်သည့်အရာမျှ မလုပ်ဆောင်ပေးသည့် စကားများနှင့် အယူဝါဒများသာဖြစ်သည့် အရာများကို ပြောဆိုသည်။ ဤဓမ္မတေးသီချင်းမျိုးကို မရေးသားခြင်းက ပိုကောင်းသည်။ လူအချို့သည် ဓမ္မတေးသီချင်းများကို ရေးသားပြီး အခြားလူတို့ကို မွမ်းမံစေကာ ထိုဓမ္မတေးသီချင်းများကို မွမ်းမံသောသူတို့သည် အတွေ့အကြုံမရှိကြဘဲ ဟန်ဆောင် အတွေ့အကြုံနှင့် စာပေ ပါရမီသာ ရှိကြသည်။ ဤသည်မှာ လှည့်ဖြားခြင်း မဟုတ်လော။ ၎င်းတို့တွင် မိမိတို့ကိုယ်ပိုင် အတွေ့အကြုံ မရှိကြသည့်တိုင် အခြားသူတို့အတွက် ဓမ္မတေးသီချင်းများကို မွမ်းမံလိုကြသေး၏။ ၎င်းတို့တွင် မိမိကိုယ်ကို သိသည့်အသိ ကင်းမဲ့သည်။ ထို့ကြောင့် အတွေ့အကြုံ သို့မဟုတ် စစ်မှန်သည့် အသိပညာ မရှိသောသူတို့သည် ဓမ္မတေးသီချင်းများကို လုံးဝ မရေးသားသင့်ပေ။ တစ်နည်းအားဖြင့် ၎င်းတို့သည် မည်သူ့ကိုမျှ မည်သည့် ကောင်းကျိုးမျှ လုံးဝ ပြုလိမ့်မည် မဟုတ်သကဲ့သို့ နောက်တစ်နည်းအားဖြင့် ၎င်းတို့သည် မိမိတို့ကိုယ်ကို အရူးလုပ်နေမိကြလိမ့်မည်။

ဓမ္မတေးသီချင်းများကို သီဆိုခြင်းသည် တစ်စိတ်တစ်ဒေသအားဖြင့် ဘုရားသခင်ကို ချီးမွမ်းရန် ဖြစ်ပြီး တစ်စိတ်တစ်ဒေသအားဖြင့် ဝိညာဉ်ရေးရာ ဝတ်ပြုခြင်းနှင့် မိမိကိုယ်ကို သုံးသပ်ဆင်ခြင်ခြင်းတွင် ပါဝင်ရန်ဖြစ်ကာ ထိုအရာမှ မိမိကိုယ်ကို အကျိုးခံစားခွင့်ပေးခြင်း ဖြစ်သည်။ ဓမ္မတေးသီချင်းတစ်ပုဒ်တွင် တန်ဖိုးရှိမရှိဆိုသည်အတွက် အဓိကသော့ချက်သည် သီချင်းစာသားများက လူတို့ကို အကျိုးပြုကာ ကောင်းကျိုးဖြစ်စေခြင်း ရှိမရှိဟူသည်တွင် တည်ရှိသည်။ ကောင်းမွန်သည့် အတွေ့အကြုံဆိုင်ရာ ဓမ္မတေးသီချင်းတစ်ပုဒ်ဖြစ်လျှင် လူတို့ကို ကောင်းကျိုးပြုပြီး အသုံးဝင်သည့် စကားလုံးများစွာ ထိုဓမ္မတေးသီချင်းတွင် ရှိလိမ့်မည်။ အသုံးဝင်သည့် စကားလုံးများက မည်သည့်အရာကို ရည်ညွှန်းသနည်း။ သင်၏ အတွေ့အကြုံတွင် တစ်စုံတစ်ရာကိုသင် ကြုံရသည့်အချိန်တိုင်းတွင် သင် စဉ်းစား၍ရသည့် သီချင်းစာသားများကို ရည်ညွှန်းသည်။ ဤစကားလုံးများက သင့်ကို လမ်းညွှန်မှုနှင့် လက်တွေ့လုပ်ဆောင်မှု လမ်းကြောင်းပေးသည်။ လက်တွေ့ကျသည့် အတွေ့အကြုံများမှလာသော ဤစကားလုံးများမှ သင် ရပ်တည်သင့်သည့်နေရာ၊ သင် ခံယူသင့်သည့် သဘောထား၊ သင် ခံယူသင့်သည့် ရပ်တည်ချက်၊ သင်ရှိသင့်သည့် ယုံကြည်ခြင်းနှင့် လက်တွေ့လုပ်ဆောင်သင့်သည့် လမ်းကြောင်းတို့ကို ရှာတွေ့နိုင်ရန်အလို့ငှာ ယင်းတို့က သင့်အား အကူအညီ၊ လှုံ့ဆော်အားပေးမှုနှင့် လမ်းပြမှုတစ်ခုခု ပေးနိုင်သည် သို့မဟုတ် အလင်းတစ်ခုခု ပေးနိုင်သည်။ သို့မဟုတ် ထိုစကားလုံးများမှနေ၍ သင်၏ ကိုယ်ပိုင် လွဲချော်ခြင်းများ၏ သွင်ပြင်လက္ခဏာတစ်ခုခုကို သင် သတိပြုမိနိုင်ပြီး သင်၏ ကိုယ်ပိုင် ဖောက်ပြန်ပျက်စီးသော အခြေအနေ၊ သင်၏ ဖောက်ပြန်ပျက်စီးခြင်း ထုတ်ဖော်ချက် သို့မဟုတ် သင်၏ အတွေးများနှင့် စိတ်ကူများ၏ သွင်ပြင်လက္ခဏာတစ်ခုခုကို သတိပြုမိနိုင်သည်။ ဤအရာအားလုံးသည် လူတို့အတွက် အထောက်အကူ ဖြစ်၏။ အဘယ်ကြောင့် လူတို့အတွက် အထောက်အကူ ဖြစ်သနည်း။ အဘယ်ကြောင့်ဆိုသော် ယင်းတို့သည် သမ္မာတရားနှင့် ကိုက်ညီပြီး လူတို့၏ အတွေ့အကြုံများနှင့် သဘောပေါက်နားလည်မှုများ ဖြစ်သောကြောင့် ဖြစ်သည်။ သင်၏ ဘဝ အတွေ့အကြုံအတွက် အကျိုးရှိနိုင်သည့်၊ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းခြင်းနှင့် စပ်လျဉ်း၍ သင့်ကို အကူညီပေး၊ လမ်းညွှန်၊ ဉာဏ်အလင်းပေးနေနိုင်သည့် သို့မဟုတ် သတိပေးနေနိုင်သည့် သီချင်းစာသားများတွင် အမှန်တကယ် လက်တွေ့ကျသည့် အရာများရှိလျှင် ဤစကားလုံးများက တန်ဖိုးရှိပြီး လက်တွေ့ကျပေသည်။ အချို့သော သီချင်းစာသားများက ရိုးရိုးယဉ်ယဉ် ဖြစ်သော်လည်း လက်တွေ့ကျသည်။ အချို့သော သီချင်းစာသားများကို ကျကျနန ရေးသားကောင်းရေးသားထားခြင်း မရှိနိုင်ပေ။ ယင်းတို့သည် ကဗျာလင်္ကာ သို့မဟုတ် စကားပြေနှင့် တူကောင်းမတူနိုင်သကဲ့သို့ အားလုံးက အရပ်သုံးစကားနှင့် စိတ်ရင်းအတိုင်းစကားတို့ ဖြစ်ကောင်းဖြစ်နိုင်သော်လည်း ထိုစကားလုံးများက သမ္မာတရား သိနားလည်ခြင်းကို ဖော်ပြလျှင်၊ သမ္မာတရားနှင့်ဆိုင်သည့် စစ်မှန်သော အတွေ့အကြုံတစ်ခုကို သိရှိစေလျှင် သင့်အတွက် တည်ဆောက်စရာဖြစ်သည်၊ လက်တွေ့ကျပြီး တန်ဖိုးရှိပေသည်။ ယခုတွင် သင်တို့၌ ရှိသည့်အကြီးမားဆုံး အခက်အခဲမှာ မည်သို့ ပိုင်းခြားသိမြင်ရမည်ကို သင်တို့ မသိကြခြင်းဖြစ်သည်။ သီချင်းစာသားများက အနှစ်မဲ့သည့် စကားများ၊ သို့မဟုတ် စကားများနှင့် အယူဝါဒများ ဟုတ်မဟုတ် သင်တို့ မသိမြင်နိုင်ကြ။ သီဆိုသည့် မည်သည့် စကားလုံးမဆိုက သင်တို့အတွက် အဆင်ပြေသည်။ သီချင်းစာသားများက လက်တွေ့ကျခြင်း ရှိမရှိ၊ ယင်းတို့တွင် သမ္မာတရား အလင်းရှိမရှိ၊ လူတို့အတွက် ကောင်းကျိုးတစ်ခုတလေ ရှိမရှိ၊ သို့မဟုတ် သင်တို့အတွက် အကျိုးကျေးဇူး တစ်ခုတလေ ရှိမရှိဟူသည်တို့ကို သင်တို့ မတွေးဆကြ။ ဤစဉ်းစားဆင်ခြင်ခြင်းတစ်ခုမျှ စိတ်ထဲမပေါ်လာပေ။ ပြီးလျှင် သီဆိုပြီးနောက်တွင် သီချင်းစာသားများက အတော်လေး ကောင်းမွန်ပြီး နှစ်လိုဖွယ်ကောင်းသည်ဟု သင် တွေးထင်ဆဲဖြစ်သည်။ သို့သော် သင့်အပေါ် ထိုသီချင်းစာသားများက မည်သို့ သက်ရောက်မှုမျိုးရှိမည်ကို သင် မသိ။ ဤသည်မှာ ပိုင်းခြားသိမြင်နိုင်စွမ်းမဲ့သည့် လူတစ်ဦး မဟုတ်လော။

“ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟုခေါ်သည့် ဓမ္မတေးသီချင်းတစ်ပုဒ် ရှိပြီး ထိုဓမ္မတေးသီချင်းတွင်ရှိသည့် စာကြောင်းတိုင်းသည် လက်တွေ့ကျသော အတွေ့အကြုံမှလာသည့် နားလည်သဘောပေါက်မှုတစ်ခု ဖြစ်သည်။ ထိုဓမ္မတေးသီချင်းသည် လူတို့အတွက် ကြီးမားသည့် အကူအညီ ဖြစ်သည်။ ထိုဓမ္မတေးသီချင်းကို သင်တို့ တစ်ဦးတလေက ကြားဖူးကြသလော။ သီချင်းစာသားများ ကောင်းလေ၊ လူတို့၏ အသက်တာများအတွက် သာ၍ တည်ဆောက်စရာဖြစ်လေ၊ ယင်းတို့ကို လက်ခံရန် သင်တို့ မလိုမလားဖြစ်လေ ဖြစ်သည်။ သင်တို့သည် ထိုသီချင်းစာသားများကို မကြည့် သို့မဟုတ် အလေးတစ်ခုမျှ မထားကြပေ။ ဤကောင်းမွန်သည့် အရာများကို သင်တို့ တန်ဖိုးမထားကြ။ တန်ဖိုးရှိသည့် တစ်စုံတစ်ရာကို မည်သို့ ထိန်းသိမ်းရမည်ကို သင်တို့ မသိကြ။ ထိုအရာကို သင်တို့ ပိုင်ဆိုင်သည်နှင့်တစ်ပြိုင်နက် သင်တို့၏ လက်ထဲမှ ထိုအရာ လွတ်ထွက်သွားသည်။ သင်တို့အားလုံး အမှန်တကယ် ချွတ်ခြုံကျကာ သနားဖွယ်ဖြစ်လိုက်လေခြင်းပါတကား။ ဤဓမ္မတေးသီချင်းကို စုဝေးပွဲများအတောအတွင်းတွင် အကြိမ်များစွာ ငါ အကြံပြုပြီးဖြစ်သည်။ ထိုသို့သော ဓမ္မတေးသီချင်းများကို ပုံမှန် သီဆိုခြင်းသည် သင်တို့၏ ဝင်ရောက်မှုအပေါ်သို့လည်းကောင်း၊ ဘုရားသခင်၌ သင်တို့၏ ယုံကြည်ခြင်း ကြီးထွားမှုအပေါ်သို့လည်းကောင်း၊ ဘုရားသခင်ကို စစ်မှန်သည့် ကျိုးနွံနာခံခြင်းကို သင်တို့ ရရှိခြင်းအပေါ်သို့လည်းကောင်း ပံ့ပိုးပေးသည့် သက်ရောက်မှုတစ်ခု ရှိသည်။ ဤသက်ရောက်မှုများက အတိုင်းမသိ ဖြစ်သည်။ ဤသည်မှာ တန်ဖိုးရှိသော ဓမ္မတေးသီချင်းတစ်ပုဒ်ဖြစ်သည်။ ထို့ကြောင့် ငါ အကြံပြုသည့်တိုင် သင်တို့တစ်ဦးကမျှ မသီဆိုကြ။ မည်သည့်အရာက စစ်မှန်မှုဖြစ်ပြီး မည်သည့်အရာက စကားများနှင့် အယူဝါဒများသာဖြစ်သည်ကို သင်တို့ မသိကြသေး။ ထို့ကြောင့် ဤဓမ္မတေးသီချင်းများကို ပို၍ မကြာခဏ သင်တို့ သီဆိုရန် လိုအပ်ပြီး အမှန်တကယ် ခံစားရန် လိုအပ်သည်။ ဤတစ်ခုကို ငါတို့ စိစစ်ကြစို့။

ဓမ္မတေးသီချင်း၏ ပထမဆုံး စာကြောင်းက “ဘုရားသခင်ကို ချစ်ဖို့ ရွေးချယ်လျက်၊ သူအလိုရှိသည့် မည်သည့်အရာကိုမဆို ကျွန်ုပ်ထံမှ ယူသွားခွင့်ပေးသည်”ဟု ဖော်ပြသည်။ မည်သည့်အရာကို ယူသွားသနည်း။ လူတစ်ဦး၏ အဆင့်အတန်း၊ လူတစ်ဦး၏ မိသားစု၊ လူတစ်ဦး၏ ပုံရိပ်နှင့် လူတစ်ဦး၏ ဂုဏ်သိက္ခာပင်ဖြစ်သည်။ ယောဘအပေါ် ကျရောက်သည့် စစ်ဆေးမှုများ၏ အရိပ်လက္ခဏာများမှာ အဘယ်အရာများဖြစ်ခဲ့သနည်း။ ဘုရားသခင်က မည်သည့်အရာကို လုပ်ဆောင်ခဲ့သနည်း။ (ယောဘ၏ ဥစ္စာပစ္စည်းနှင့် သူ၏ သားသမီးများကို သူ ယူဆောင်သွားခဲ့သည်။) ဘုရားသခင်သည် သူ့ထံမှ အရာရာကို ယူဆောင်သွားခဲ့ပြီး တစ်ခဏချင်းတွင် သူသည် မည်သည့်အရာမျှ မရှိသကဲ့သို့ သူ၏ တစ်ကိုယ်လုံးက အနာစိမ်းများဖြင့် ဖုံးသွားခဲ့သည်။ ဤအရာကို ခံစားခွင့်ကို ပိတ်ပင်ခြင်းဟု ခေါ်သည်။ ခိုင်လုံစွာပြောရလျှင် ခံစားခွင့်ပိတ်ပင်ခြင်းဖြစ်ပြီး ဤလုပ်ရပ်၏ ယေဘုယျ ခြုံငုံသုံးသပ်ချက်မှာ ဘုရားသခင်က ယောဘကို စစ်ဆေးလိုခဲ့ခြင်း ဖြစ်သည်။ ထိုအရာသည် စမ်းသပ်မှုတစ်ခုဖြစ်ပြီး စမ်းသပ်မှုတွင်ရှိသည့် သတ်သတ်မှတ်မှတ်ဖြစ်သော အလုပ်များထဲမှ တစ်ခုမှာ ခံစားခွင့်ပိတ်ပင်ခြင်း ဖြစ်သည်။ ဆက်ဖတ်သွားလျှင် “ဝမ်းနည်းမှု အနည်းငယ်မျှ ရှိသော်လည်း၊ ညည်းညူခြင်း စကားလုံး ကျွန်ုပ် မပြော။” ယင်းသည် လူသား သဘောထားတစ်ခု မဟုတ်လော။ (ဟုတ်ပါသည်။) “ဝမ်းနည်းမှု အနည်းငယ်ရှိ။” သင်တို့၏ အမြင်တွင် လူတို့သည် ၎င်းတို့ထံမှ ဘုရားသခင် သိမ်းယူသည့်အခါ အခက်တွေ့ကြသလော။ (အခက်တွေ့ကြပါသည်။) ၎င်းတို့ အခက်တွေ့ကြသည်။ ၎င်းတို့ စိတ်ဆင်းရဲကြသည်၊ ဝမ်းနည်းကြသည်၊ ကူကယ်ရာမဲ့ကြပြီး စိတ်ပျက်အားငယ်ကြသည်။ ၎င်းတို့ ငိုကြွေးချင်ကြသည်၊ ဝုန်းဒိုင်းကြဲကာ ပုန်ကန်ချင်ကြသည်။ ဤဝမ်းနည်းခြင်းအတွက် အသေးစိတ်အချက်များစွာရှိသည်။ ထို့ကြောင့် ဤစကားသည် လက်တွေ့ကျသလော။ (လက်တွေ့ကျပါသည်။) “ညည်းညူခြင်း စကားလုံး ကျွန်ုပ် မပြော။” လူသည် ညည်းညူခြင်းတစ်ချက်မျှ မရှိဘဲနေသလော။ မဖြစ်နိုင်ပေ။ သို့သော် လူတို့သည် ဤကဲ့သို့ တရိပ်ရိပ် ကြိုးပမ်းရန် လိုအပ်သည်။ ဤအရာကို ၎င်းတို့ တွေ့ကြုံရန် လိုအပ်ပြီး ဤသဘောထားမျိုး ခံယူရန် လိုအပ်သည်။ ဤစကားလုံးများတွင် လူတို့အတွက် အပြုသဘောဆောင်သော လမ်းညွှန်မှုတစ်ခုခု ပါရှိသလော။ (ပါရှိပါသည်။) “ညည်းညူခြင်း စကားလုံး ကျွန်ုပ် မပြော။” ညည်းညူမှုများ မရှိခြင်းသည် လူတို့ ဖြစ်သင့်သည့်ပုံစံ ဖြစ်သည်။ တစ်ဦးတစ်ယောက်သည် ညည်းညူမှုများ မရှိသင့်ပေ။ လူတို့တွင် ညည်းညူမှုများရှိလျှင် မိမိတို့ကိုယ်ကို သိရှိပြီး ဘုရားသခင်နှင့်ပတ်သက်၍ မညည်းညူသင့်ကြပေ။ ၎င်းတို့ ကျိုးနွံနာခံသင့်သည်။ ဤသည်မှာ ဘုရားသခင်ကို လူ၏ ကျိုးနွံနာခံခြင်း သဘောထားတစ်ခု ဖြစ်သည်။ လူတို့သည် မညည်းညူသင့်ပေ။ ညည်းညူခြင်းသည် ဘုရားသခင်၏ အမှုနှင့် စမ်းသပ်မှုများကို ပုန်ကန်ခြင်းတစ်မျိုးဖြစ်ပြီး စစ်မှန်သော ကျိုးနွံနာခံခြင်း မဟုတ်ပေ။ နောက်တစ်ကြောင်းက “ဖောက်ပြန်ပျက်စီးသော စိတ်သဘောထားဖြင့်၊ လူသည် တရားစီရင်ခြင်းနှင့် ပြစ်တင်ဆုံးမခြင်း ထိုက်တန်ပေ”ဟူ၍ ဖြစ်သည်။ ဤသည်မှာ အမှန်တရားတစ်ခု မဟုတ်လော။ (ဟုတ်ပါသည်။) လူတို့တွင် ဖောက်ပြန်ပျက်စီးသော စိတ်သဘောထားရှိသည်မှာ အမှန်တရားတစ်ခုဖြစ်သော်လည်း ဤအမှန်တရားကို ၎င်းတို့ အသိအမှတ်မပြုလျှင် ဤစကားကို ၎င်းတို့ ပြောဆိုနိုင်သလော။ ထိုအရာကို လူတို့က အသိအမှတ်မပြုလျှင် ထိုအရာကို ဝန်ခံကြလိမ့်မည် မဟုတ်။ ၎င်းတို့ ဝန်မခံလျှင် ထိုသို့သောစကားများကို ၎င်းတို့ပြောကြလိမ့်မည် မဟုတ်။ ထို့ကြောင့် ဤစာကြောင်းသည် လူတို့၏ စစ်မှန်သော အတွေ့အကြုံမှ ဆင်းသက်လာပေသည်။ “လူသည် တရားစီရင်ခြင်းနှင့် ပြစ်တင်ဆုံးမခြင်း ထိုက်တန်ပေ” ဟူသည့် စကားရပ်သည် အတော်လေး ရိုးရှင်ပုံရသော်လည်း ယင်း၏ သွယ်ဝိုက်ညွှန်းဆိုသော အဓိပ္ပာယ်မှာ အဘယ်နည်း။ လူတို့တွင် ဖောက်ပြန်ပျက်စီးသော စိတ်သဘောထားများ ရှိသဖြင့် ၎င်းတို့က ဘုရားသခင်ကို ပုန်ကန်ပြီး အတိုက်အခံလုပ်ကြကာ တရားစီရင်ခြင်းနှင့် ပြစ်တင်ဆုံးမခြင်းတို့နှင့် ထိုက်တန်ကြသည်ဟူ၍ ဖြစ်၏။ ထိုအရာတွင် မည်မျှ ဆင်းရဲဒုက ပါဝင်ပါစေ ထိုက်တန်သည်။ ဘုရားသခင် လုပ်ဆောင်သမျှအားလုံး မှန်ကန်သည်။ ဤစကားလုံးများက လက်တွေ့ကျသလော။ (လက်တွေ့ကျပါသည်။) ဤသည်မှာ တရားစီရင်ခြင်းနှင့် ပြစ်တင်ဆုံးမခြင်းတို့ကို လိုလိုလားလားလက်ခံနေစဉ်၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့သည် လူတို့အတွက် ကယ်တင်ခြင်းဖြစ်ကြောင်းနှင့် ဘုရားသခင်က ဤသို့ ပြုမူဆောင်ရွက်သင့်ကြောင်း အသိအမှတ်ပြုနေစဉ်တွင်ပင် ဖောက်ပြန်ပျက်စီးသော စိတ်သဘောထားများရှိခြင်းအပေါ် လုံးဝ စိတ်ခံစားချက်အရအရဖြစ်သော အသိအမှတ်ပြုခြင်း ဖြစ်သည်။ ဤသည်မှာ တရားစီရင်ခြင်းနှင့် ပြစ်တင်ဆုံးမခြင်းတို့အားဖြင့် ဘုရားသခင်၏ အမှုပြုခြင်း နည်းလမ်းအပေါ် ကျိုးနွံနာခံသည့် သဘောထားတစ်ခု ဖြစ်သည်။ လူတို့သည် ဤသဘောထားမျိုး ရှိသင့်ကြသလော။ (ရှိသင့်ပါသည်။) ဧကန်အမှန် ရှိသင့်ကြ၏။ ထို့ကြောင့် ဤဓမ္မတေးသီချင်းကို သီဆိုပြီးနောက်တွင် လူတို့ကို အကျိုးပြုသလော။ (ပြုပါသည်။) မည်သည့်အကျိုးကျေးဇူးကို ယူဆောင်လာသနည်း။ ဤစကားလုံးများကို သင် မသီဆိုလျှင် ဤအမှန်တရားကို သင် သိလိမ့်မည် မဟုတ်။ မည်သည့် အမြင်မျိုး သင် စွဲကိုင်သင့်သည်၊ သင် မည်သို့ ကျိုးနွံနာခံသင့်သည်၊ သို့မဟုတ် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို ကျိုးနွံနာခံကာ လက်ခံရန် မည်သည့် သဘောထားမျိုး သင် ခံယူသင့်သည်ဟူသည်တို့ကို သင် သိမည်မဟုတ်ပေ။ သို့သော် ဤဓမ္မတေးသီချင်းကို သင် သီဆိုပြီး ယင်း၏ သီချင်းစာသားများကို တွေးဆလျှင် စကားလုံးများ မည်မျှ ကောင်းမွန်လှသည်ကိုလည်းကောင်း၊ ယင်းတို့ မှန်ကန်သည်ကိုလည်းကောင်း သင် ခံစားမိလိမ့်မည်။ သင်က ထိုစကားများကို “အာမင်”ဟု ဆိုနိုင်ပြီး ယင်းတို့သည် အတွေ့အကြုံမှ အရင်းခံသည်ကို အသိအမှတ်ပြုနိုင်ပေသည်။ ယင်းတို့သည် အဆင့်မြင့်သည့် စကားများဟု ထင်ရသလော။ (မထင်ရပါ။) သို့သော် ယင်းတို့သည် သင့်ကို တက်ကြွပြီး အပြုသဘောဆောင်သော လမ်းကြောင်းတစ်ခုကို ပေးလျက် အပြုသဘောဆောင်သည့် လမ်းညွှန်မှုကို ယူဆောင်ပေးသည်။ သင့်ထံတွင် ဖောက်ပြန်ပျက်စီးသည့် စိတ်သဘောထားတစ်ခု ရှိကြောင်းကို သင် တွေ့ရှိပြီး ဘုရားသခင်က သင့်ကို တရားစီရင်ကာ ပြစ်တင်ဆုံးမသည့်အခါ ယင်းတို့က သင့်အား မှန်ကန်သည့် ရှုထောင့်အမြင်နှင့် လက်တွေ့လုပ်ဆောင်ရန် လမ်းကြောင်းတစ်ခု ပေးလိမ့်မည်။ လူတို့တွင် ဖောက်ပြန်ပျက်စီးသော စိတ်သဘောထားများ ရှိသည့်အခါ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို ၎င်းတို့ လက်ခံသင့်ကြောင်းကို ဦးစွာပထမ သင် အသိအမှတ်ပြုရမည်။ ပြောစရာ တစ်ခုမျှ မရှိ။ ဘုရားသခင်နှင့် မငြင်းခုံနှင့်။ သူ၏ ရည်ရွယ်ချက်များကို သင် နားလည်နိုင်သည်ဖြစ်စေ၊ နားမလည်နိုင်သည်ဖြစ်စေ ဦးစွာ သင် ကျိုးနွံနာခံရမည်။ အဘယ်သူသည် သင့်အား ဖောက်ပြန်ပျက်စီးသော စိတ်သဘောထားတစ်ခု ရှိစေခဲ့သနည်း။ အဘယ်သူသည် သင့်အား ဘုရားသခင်ကို အတိုက်အခံဖြစ်စေခဲ့သနည်း။ သင်သည် တရားစီရင်ခြင်းနှင့် ပြစ်တင်ဆုံးခံခြင်း ခံထိုက်သည်။ ဤကျိုးနွံနာခံခြင်းသည် မည်သည့်နေရာမှ လာသနည်း။ ဤသည်မှာ လက်တွေ့ကျသော လမ်းကြောင်းတစ်ခု မဟုတ်လော။ လက်တွေ့လုပ်ဆောင်ခြင်း လမ်းကြောင်း ဖြစ်သည်။ တစ်ဦးတစ်ယောက်က ဤသီချင်းစာသားများကို သီဆိုပြီးနောက်တွင် မည်သို့ ခံစားမည်နည်း။ ယင်းတို့သည် အလွန် လက်တွေ့မကျသလော။ ယင်းတို့သည် ကမ္ဘာတုန်လောက်သောအရာ သို့မဟုတ် ထိုမျှအဆင့်မြင့်သောအရာ မဟုတ်။ အတော်လေး သာမန်ဖြစ်သော်လည်း အဖြစ်မှန်တစ်ခုကို သိရှိစေပြီး တစ်ချိန်တည်းတွင် ဤဓမ္မတေးသီချင်းကို သီဆိုသူအားလုံးအား လက်တွေ့လုပ်ဆောင်ရန် လမ်းကြောင်းတစ်ခု ပေးသည်။ ယင်းတို့ကို လှပစွာ ပြင်ဆင်ရေးသားထားခြင်း မရှိနိုင်သော်လည်း လက်တွေ့ကျလေသည်။

နောက်တစ်ကြောင်းကို ကြည့်သည့်အခါ “ဘုရားသခင်၏ နှုတ်ကပတ်တော် သမ္မာတရားဖြစ်ပေ၊ ဘုရားသခင်၏ ရည်ရွယ်ချက်များကို ကျွန်ုပ် အဓိပ္ပါယ် ကောက်လွဲ၍မဖြစ်။” ဤစကားသည် မှန်ကန်သလော။ (မှန်ပါသည်။) ယင်းနှင့်ပတ်သက်၍ မည်သည့်အရာ မှန်ကန်သနည်း။ လူအချို့က “‘ဘုရားသခင်၏ နှုတ်ကပတ်တော် သမ္မာတရားဖြစ်ပေ’၊ ယင်းသည် သိသာထင်ရှားနေသည် မဟုတ်လော။ အယူဝါဒ မဟုတ်လော”ဟု ပြောကြသည်။ ဤစာကြောင်းက “ဘုရားသခင်၏ ရည်ရွယ်ချက်များကို ကျွန်ုပ် အဓိပ္ပါယ် ကောက်လွဲ၍မဖြစ်”ဟူသည့် နောက်တစ်ကြောင်းအတွက် အခြေခံအုတ်မြစ်အဖြစ် ဆောင်ရွက်သည်။ ဤစကားရပ်သည် အဘယ်သို့ ဖြစ်လာသနည်း။ မည်သည့် စိတ်နေစိတ်ထားနှင့် မည်သည့် အခြေအနေက ထိုအရာကို ဖြစ်ပေါ်စေသနည်း။ (ဘုရားနှုတ်ကပတ်တော်က သမ္မာတရားဖြစ်သည်ကို လူတို့ အမှန်တကယ် ယုံကြည်လျှင် ဘုရားသခင်ကို သူတို့ အဓိပ္ပာယ်ကောက်လွဲကြလိမ့်မည် မဟုတ်ပါ။) ဘုရားနှုတ်ကပတ်တော်က သမ္မာတရားဖြစ်ကြောင်း သင် ခံယူထားသဖြင့် ဘုရားသခင်၏ ရည်ရွယ်ချက်များကို သင် အဓိပ္ပာယ်ကောက်မလွဲသင့်ပေ။ သို့ဆိုလျှင် အထင်လွဲမှု ဖြစ်ပေါ်လျှင် မည်သည့်အရာကို သင် လုပ်ဆောင်သင့်သနည်း။ သင်၏ ကိုယ်ပိုင် ရည်ရွယ်ချက်များကို အလျင်အမြန် ဘေးဖယ်ပြီး သမ္မာတရား ရှာဖွေလော့။ အယူဝါဒအရ ဘုရားနှုတ်ကပတ်တော်များက သမ္မာတရားဖြစ်သည်ကို သင် သိသည့်တိုင် ဘုရားသခင်၏ ရည်ရွယ်ချက်များကို သင် အဓိပ္ပာယ်ကောက်လွဲသေးလျှင် ဤတွင် အမှားမှာ မည်သည့်နေရာတွင် ရှိသနည်း။ (သမ္မာတရားကို လက်မခံခြင်း ဖြစ်သည်။) ယင်းမှာ မှန်၏။ ထို့ကြောင့် လူတို့သည် ကျိုးနွံနာခံတတ်သင့်ကာ ဘုရားသခင် ရည်ရွယ်ချက်များကို အဓိပ္ပာယ်ကောက် မလွဲသင့်ပေ။ ဘုရားနှုတ်ကပတ်တော်က သမ္မာတရားဖြစ်ကြောင်း သင် ခံယူထားသဖြင့်၊ ဤသည်မှာ သင် နားလည်သည့် သဘောတရားတစ်ခု ဖြစ်သဖြင့် တကယ့် အဖြစ်အပျက်များ သင့်အပေါ် ကျရောက်သည့်အခါ အဘယ်ကြောင့် ဘုရားသခင်၏ စိတ်နှလုံးကို သင် အဓိပ္ပာယ်ကောက်လွဲသနည်း။ ဤအရာက သင်သည် ဘုရားနှုတ်ကပတ်တော်က သမ္မာတရားဖြစ်သည်ဟူသည့် အချက်ကို အမှန်တကယ် လက်မခံသေးကြောင်း သက်သေပြသည်။ သို့ဆိုလျှင် ဤစာကြောင်းက အရိပ်အမြွက်တစ်ခုအဖြစ် အသုံးခံသည် မဟုတ်လော။ ထိုအရာက သင့်ကို မည်သည့်အရာ အဆိုပြုသနည်း။ (ဘုရားနှုတ်ကပတ်တော်က သမ္မာတရားဖြစ်သည်ကို ကျွန်ုပ်တို့ ယုံကြည်ရမည်၊ ဤအချက်ကို ခိုင်မာစွာ ကျွန်ုပ်တို့ အသိအမှတ်ပြုရပါမည်။) ဘုရားနှုတ်ကပတ်တော် မှန်ကန်သည်ကို၊ သမ္မာတရား ဖြစ်သည်ကို သင် ယုံကြည်ရမည်။ ဘုရားနှုတ်ကပတ်တော်က သမ္မာတရားဖြစ်ကြောင်း သင် ခံယူထားသည့်အတွက် အဖြစ်အပျက်များ သင့်အပေါ် ကျရောက်သည့်အခါ သင်၏ ကိုယ်ပိုင် ရည်ရွယ်ချက်များကို သမ္မာတရားအဖြစ်ဖြစ်စေ၊ ရည်မှန်းချက်အဖြစ်ဖြစ်စေ မခံယူနှင့်။ ထိုအစား ဘုရားသခင်၏ ရည်ရွယ်ချက်များက မည်သည့်အရာဖြစ်သည်ကို သင် ကြည့်ရမည်။ ထို့အပြင် ဘုရားသခင်က သင့်ကို စစ်ဆေးလိုသည်မှာ အမှန်တရားဖြစ်သလော။ (ဟုတ်ပါသည်။) ထိုအရာ အမှန်တရားဖြစ်သည်ကို သင် ထိန်းသိမ်းလျှင် ဘုရားသခင်၏ ရည်ရွယ်ချက်များကို သင် အဓိပ္ပာယ်ကောက်လွဲနိုင်သလော။ ထိုသို့သော စကားရပ်များကို သင်က “ဘုရားသခင်က ကျွန်ုပ်ကို ရှုတ်ချတော့မည်လော။ ကျွန်ုပ် ရှုတ်ချခြင်းခံရလျှင်၊ အပြစ်ပေးခြင်းခံရလိမ့်မည်လော။ ဘုရားသခင်က ကျွန်ုပ်ကို သဘောမကျစရာအဖြစ် မြင်ပြီး ဖျက်ဆီးလိမ့်မည်များ ဖြစ်သလော”ဟူသကဲ့သို့ စိတ်ထဲတွင် သင် တွေးဆသည်ဆိုပါစို့။ ဤအရာများက အထင်လွဲခြင်းများသာ ဖြစ်သည် မဟုတ်လော။ (ဟုတ်ပါသည်။) ယင်းတို့သည် အထင်လွဲခြင်းများသာ ဖြစ်၏။ ထို့ကြောင့် “ဘုရားသခင်၏ နှုတ်ကပတ်တော် သမ္မာတရားဖြစ်ပေ၊ ဘုရားသခင်၏ ရည်ရွယ်ချက်များကို ကျွန်ုပ် အဓိပ္ပါယ် ကောက်လွဲ၍မဖြစ်” ဟူသည့် စာကြောင်းသည် သင်တို့အားလုံးကို တစ်စုံတစ်ရာ နားလည်သဘောပေါက်စေသည် မဟုတ်လော။ သင်တို့အနေဖြင့် သင်တို့၏ အထင်လွဲခြင်းများမှ လွတ်မြောက်ကာ သင့်ကို ဘုရားသခင်ပေးသည့် စမ်းသပ်မှုများ၊ သူ၏ တရားစီရင်ခြင်းနှင့် သူ၏ ပြစ်တင်ဆုံးမမှုတို့ကို လက်ခံသင့်သည် မဟုတ်လော။ (ဟုတ်ပါသည်။) လက်ခံခြင်းအတွက် အခြေခံအကြောင်းရင်းမှာ အဘယ်နည်း။ ဘုရားနှုတ်ကပတ်တော်များ မှန်ကန်ကြောင်း၊ သမ္မာတရား ဖြစ်ကြောင်း သင်၏ ခိုင်မာသော အသိအမှတ်ပြုခြင်း ဖြစ်သည်။ လူတို့တွင် ဖောက်ပြန်ပျက်စီးသော စိတ်သဘောထားများရှိကြပြီး မှားယွင်းသူများမှာ ၎င်းတို့ ဖြစ်သည်။ လူတို့သည် ဘုရားသခင်၏ ရည်ရွယ်ချက်များကို မှန်းဆရန် ၎င်းတို့၏ ကိုယ်ပိုင် ရည်ရွယ်ချက်များကို အသုံးပြု၍ မရပေ။ ဘုရားသခင်သည် မှားယွင်းခြင်းမရှိ။ ဘုရားသခင် မှားယွင်းခြင်းမရှိဟု သက်သေပြထားသဖြင့် လူတို့သည် သူလုပ်ဆောင်သည့်အရာအားလုံးကို လက်ခံသင့်ကြပေသည်။

ဆက်ဖတ်သွားလျှင် “မိမိကိုယ်ကို ဆင်ခြင်သုံးသပ်ရာတွင် အလွန် မသန့်စင်မှုများစွာ မကြာခဏ ကျွန်ုပ် ရှာတွေ့ပေ။” ဟူ၍ဖြစ်သည်။ ဤမသန့်စင်မှုကို မိမိကိုယ်ကို ဆင်ခြင်သုံးသပ်ခြင်းမှတစ်ဆင့် မည်သို့ ခွဲခြားသိမြင်သနည်း။ (လူတို့က သူတို့၏ ဖောက်ပြန်ပျက်စီးခြင်းကို ထုတ်ဖော်ပြသည့်အခါတွင် ဖြစ်သည်။) လူတို့က ၎င်းတို့၏ ဖောက်ပြန်ပျက်စီးခြင်းကို ထုတ်ဖော်သည့်အခါတွင် ခွဲခြားသိမြင်ရခြင်း ဖြစ်သည်။ ဤသည်မှာ ယင်း၏ တစ်ဖက်ခြမ်းဖြစ်သည်။ ဘုရားသခင်က လူတို့ကို စစ်ဆေးသည့်အခါ၊ လူတို့အတွက် သူ စီစဉ်သည့် အခြေအနေများက ၎င်းတို့ အကြိုက် မဟုတ်သည့်အခါ ၎င်းတို့က “ငါ့ကို ဘုရားသခင် မချစ်တော့သလော။ ဘုရားသခင်သည် ဖြောင့်မတ်သည် မဟုတ်လော။ ဤအရာကို လုပ်ဆောင်ရာတွင် သူ ဖြောင့်မတ်သည် မဟုတ်လော။ သူ၏ လုပ်ရပ်များက သမ္မာတရားနှင့် မကိုက်သကဲ့သို့ သူသည် လူတို့၏ အခက်အခဲများကို ထောက်ထားခြင်းမရှိပါ”ဟု မကြာခဏ တွေးကြသည်။ လူတို့သည် ဖောက်ပြန်ပျက်စီးသော စိတ်သဘောထားမျိုးစုံ၊ ဘုရားသခင်နှင့် စပ်လျဉ်းသည့် အတွေးများ၊ အယူအဆများ၊ ရှုထောင့်များနှင့် သံသယများ ဖြစ်ပေါ်လျက်၊ ဘုရားသခင်အပေါ် အမြဲ ကျိတ်ကြံစည်နေကြသည်။ ဤအရာများက မသန့်စင်မှုများ ဖြစ်သည် မဟုတ်လော။ (ဟုတ်ပါသည်။) ဤသည်မှာလည်း လူတို့၏ ဖောက်ပြန်ပျက်စီးခြင်းကို ညွှန်ပြသောအရာတစ်ခု ဖြစ်သည်။ နောက်တစ်ကြောင်းဖြစ်သည့် “ငါ၏ အစွမ်းရှိသမျှဖြင့် မကြိုးပမ်းလျှင်၊ စုံလင်စေခြင်းခံရဖို့ ခက်ခဲကောင်းခက်ခဲနိုင်သည်”တွင် ဤစကားလုံးများသည် ဓမ္မတေးသီချင်းရေးသူ၏ အတွေးများဖြစ်သည်။ ယင်းတို့ကို ဆင်ခြင်သုံးသပ်မှုမှတစ်ဆင့် သူ သတိပြုမိခဲ့ခြင်း ဖြစ်သည်။ သင်သည် သင်၏ ကိုယ်ပိုင် မသန့်စင်မှုနှင့်ပတ်သက်၍ မိမိကိုယ်ကို ဆင်ခြင်သုံးသပ်ခြင်းမရှိ၊ ဘုရားသခင်ကို အမြဲ အထင်လွဲနေပြီး သူက သမ္မာတရားဖြစ်ကြောင်း နှုတ်ဖြင့်သာ အသိအမှတ်ပြုသော်လည်း အဖြစ်အပျက်များ သင့်အပေါ် ကျရောက်သည့်အခါ သင်၏ ကိုယ်ပိုင် အယူအဆများကို မရမက ဖက်တွယ်ထားသည်၊ ဘုရားသခင်ကို ပုန်ကန်သည်၊ သူနှင့်ပတ်သက်၍ ညည်းညူသည်၊ သူ့ကို အဓိပ္ပာယ်ကောက်လွဲပြီး သူ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်မခံပေ။ ဤအရာများကို သင် လက်မလွတ်လျှင် စုံလင်ခြင်းခံရဖို့ သင့်အတွက် အလွန် ခက်လိမ့်မည်။ ဆိုလိုသည်မှာ စုံလင်စေခြင်းခံရဖို့ ဖြစ်နိုင်လိမ့်မည် မဟုတ်သကဲ့သို့ မျှော်လင့်ချက် ရှိလိမ့်မည် မဟုတ်။ အဘယ်ကြောင့်ဆိုသော် သင်သည် သမ္မာတရားကို လက်မခံနိုင်သောကြောင့် ဖြစ်သည်။ သင်၏ အမြင်တွင် ဤသီချင်းစာသားများအတွက် လက်တွေ့ကျသော ဘက်ခြမ်း ရှိသည် မဟုတ်လော။ (ရှိပါသည်။) ဤဓမ္မတေးသီချင်း၏ စာကြောင်းတိုင်းတွင် အခြေအနေများကို လူတို့ အမှန်တကယ် တွေ့ကြုံသည့်အခါ ဖြစ်ပေါ်သည့် တကယ့် အခြေအနေများနှင့်ဆိုင်သည့် အသုံးအနှုန်းနှင့် ဖော်ပြချက်များ ပါဝင်သည်။

နောက်တစ်ကြောင်းဖြစ်သည့် “ယနေ့ အခက်အခဲများစွာ ရှိသော်လည်း၊ ဘုရားသခင်၏ ချစ်ခြင်းမေတ္တာကို နှစ်သက်ခံစားဖို့မှာ အထူးအခွင့်အလမ်း ဖြစ်ပေ”ဟူသည်ကို ကြည့်ကြစို့။ ဤနေရာတွင် အခက်အခဲများသည် ဘုရားသခင်၏ ချစ်ခြင်းမေတ္တာနှင့်လည်းကောင်း၊ ဂုဏ်အသရေနှင့်လည်းကောင်း ဆက်စပ်နေသည်။ ဤသည်မှာ တကယ့်အတွေ့အကြုံမှ ပေါက်ဖွားသည့် အရာတစ်ခု မဟုတ်လော။ လူတစ်ဦး၏ တကယ့် လုပ်ရပ်များနှင့် အတွေ့အကြုံများမှ ဖြစ်ပေါ်သည့် စစ်မှန်သော ယုံကြည်ခြင်းနှင့် သဘောထားတစ်မျိုး ဖြစ်သည် မဟုတ်လော။ ဤစကားလုံးများကို မမျှော်လင့်ဘဲ ဖန်တီးထားခြင်း မဟုတ်ပေ။ ယင်းတို့သည် စိတ်နေစိတ်ထားတစ်ခု၊ ပတ်ဝန်းကျင်တစ်ခု၊ အဖြစ်အပျက်တစ်ခု၏ နောက်ခံဖြစ်ရပ်မှ ဖြစ်ပေါ်ခြင်း ဖြစ်သည်။ ဤသဘောထားကို သင် အဘယ်သို့ ထင်မြင်သနည်း။ လူတို့သည် အခက်အခဲများကို ကြံ့ကြံ့ခံကြပြီး ဤအခက်အခဲများက လူတို့အား မိမိတို့၏ အဆင့်အတန်းနှင့် အကျိုးစီးပွားကို ခံစားခွင့်မပေးဘဲ အခြား အခက်အခဲများကြားတွင် ကြီးမားသည့် စိတ်ဆင်းရဲမှုတစ်ခု ဖြစ်စေလျက် ဂုဏ်သိက္ခာနှင့် သမာဓိတို့ကို ဆုံးရှုံးမှု ဖြစ်စေသည်။ သို့သော် ဤမျှထိ လုပ်ဆောင်ပြီးဖြစ်သဖြင့် ၎င်းတို့သည် စစ်မှန်သော ယုံကြည်မှုနှင့် ဘုရားသခင်နှင့်ဆိုင်သော သိမြင်မှုတို့ ဖြစ်ပေါ်ကြသည်။ ဤအရာအားလုံးသည် ဘုရားသခင်၏ ချစ်ခြင်းမေတ္တာကို မွေ့လျော်ခံစားခြင်းဖြစ်ကြောင်း၊ ဘုရားသခင်ထံမှ အထူး မျက်နှာသာပေးခြင်း ဖြစ်ကြောင်း၊ ဘုရားသခင်က ၎င်းတို့ကို ခက်ခဲစေခြင်း မဟုတ်ကြောင်း ၎င်းတို့ ခံစားမိကြသည်။ ထိုအရာသည် ဂုဏ်ယူစရာတစ်ခုဖြစ်ကြောင်းနှင့် ဘုရားသခင်က ၎င်းတို့ကို ချစ်ခြင်းဖြစ်သောကြောင့် ဘုရားသခင်က ထိုသို့ ၎င်းတို့ကို ခံစားခွင့်မပေးဘဲထားကာ စစ်ဆေးလျက်၊ ထိုသို့ ၎င်းတို့ကို တရားစီရင်ပြီး ပြစ်တင်ဆုံးမလျက် ဤသို့ အမှုပြုခြင်းဖြစ်သည်ဟု တွေးကြသည်။ ဤသည်မှာ လူတို့တွင် ရှိသင့်သည့် လက်တွေ့ဘဝ ဆက်စပ်အကြောင်းအရာမှ ဖြစ်ပေါ်သည့် စစ်မှန်သော၊ အပြုသဘောဆောင်သော စိတ်အခြေအနေတစ်ခု ဖြစ်သည်။ မည်သည့် လူစားမျိုးက “ယနေ့ အခက်အခဲများစွာ ရှိသော်လည်း၊ ဘုရားသခင်၏ ချစ်ခြင်းမေတ္တာကို နှစ်သက်ခံစားဖို့မှာ အထူးအခွင့်အလမ်း ဖြစ်ပေ”ဟု ပြောမည်နည်း။ “ချစ်လို့”ဟူသည့် ဓမ္မတေးသီချင်းရေးသည့် လူစားမျိုး မဟုတ်ပေ။ ၎င်းတို့ ပြောနိုင်သမျှမှာ နားဝေတိမ်တောင်ဖြစ်သော၊ အနှစ်မဲ့သည့် စကားများ၊ ကြီးကျယ်သော စကားရပ်များနှင့် ဆောင်ပုဒ်များ ဖြစ်သည်။ ၎င်းတို့က “ယနေ့ အခက်အခဲများစွာ ရှိသော်လည်း၊ ဘုရားသခင်၏ ချစ်ခြင်းမေတ္တာကို နှစ်သက်ခံစားဖို့မှာ အထူးအခွင့်အလမ်း ဖြစ်ပေ”ဟု ပြောနိုင်ကြမည်လော။ ၎င်းတို့သည် ထိုစကားများကို လှိုက်လှိုက်လှဲလှဲ ပြောနိုင်ကြမည်လော။ ပြောနိုင်မည် မဟုတ်။ ၎င်းတို့ ပြောသမျှမှာ အနှစ်မဲ့သည့် စကားများ၊ ချဲ့ကားထားသော စကားများနှင့် လူတို့ နားထောင်ရန် လိုလားသည့် စကားများဖြစ်ပြီး အဆုံးတွင် ဓမ္မတေးတစ်ပုဒ်အဖြစ် အတူတကွ စုစည်းပြင်ဆင်ပြီး မိမိတို့ကိုယ်ကို အတော်လေး စွမ်းဆောင်နိုင်ကာ လိမ္မာပါးနပ်သည်ဟု တွေးထင်ကြလေသည်။ ငါ၏ အမြင်တွင် ထိုသီချင်းစာသားများတွင်ရှိသည့် စကားတစ်လုံးမျှသည် မည်သည့် တန်ဖိုးမျှ မရှိပေ ယင်းတို့သည် အဓိပ္ပာယ်မဲ့သော အရာချည်းသာဖြစ်သည်။ ယင်းတို့ကို ဖျက်ပစ်သင့်ပြီး အနာဂတ်တွင် ထိုသို့သော ဓမ္မတေးသီချင်းများကို မည်သူကိုမျှ သီဆိုခွင့်မပေးသင့်ပေ။ သင်တို့ သီဆိုလိုလျှင် စစ်မှန်သည့်၊ အူလှိုက်သည်းလှိုက်ဖြစ်သော စကားများပါရှိသည့် “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟူသကဲ့သို့သော ဓမ္မတေးသီချင်းများကို သီဆိုသင့်သည်။ ဤစကားလုံးများသည် လူတို့အတွက် တည်ဆောက်စရာ ဖြစ်ကြ၏။

ပထမအပိုဒ်၏ နောက်ဆုံး စာကြောင်းက “အခက်အခဲမှတဆင့် ကျိုးနွံနာခံခြင်းကို ကျွန်ုပ် သင်ယူမိ” ဟု ဖော်ပြသည်။ ဆိုလိုသည်မှာ လူတို့ကို ကျိုးနွံနာခံခြင်း သွန်သင်ပေးသည်မှာ အခက်အခဲ ဖြစ်သည်။ ထို့နောက် “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟု ဖော်ပြသည်။ ဤစာကြောင်းသည် အကြောင်းအရာနှင့် အမှန်တကယ် ဆီလျော်သည်။ ဤသည်မှာ ဤအရာအားလုံးကို ကြုံတွေ့ခြင်းအားဖြင့် ရရှိသည့် နောက်ဆုံး သိနားလည်ခြင်းနှင့် အတွေ့အကြုံ ဖြစ်သည်။ အတိအကျဆိုရလျှင် ဘုရားသခင်၏ ရည်ရွယ်ချက်မှာ လူတို့ကို ကယ်တင်ရန် ဖြစ်သည်။ လူတို့ နားလည်သင့်သည့်အရာမှာ လူတို့အတွက် ဘုရားသခင်၏ စိတ်နှလုံးသည် အကောင်းဆုံးဖြစ်ပြီး သူ လုပ်ဆောင်သမျှတိုင်းက ၎င်းတို့အတွက် အကျိုးရှိသည်ဟူ၍ ဖြစ်၏။ သူ လုပ်ဆောင်သည့်အရာသည် လူတို့ကို သောကရောက်စေရန် သို့မဟုတ် စိတ်အနှောင့်အယှက်ပေးရန် မဟုတ်ဘဲ ထို့ထက် ၎င်းတို့ကို သန့်စင်စေရန် ဖြစ်သည်။ ယင်းမှာ ဓမ္မတေးသီချင်းရေးသူက လှိုက်လှိုက်လှဲလှဲ ပြောနိုင်ရသည့် အကြောင်းရင်း ဖြစ်သည်။ မည်သည့် စိတ်နှလုံးမျှသည် ဘုရားသခင်၏ စိတ်နှလုံးထက် သာ၍ မကောင်းပေ။ ဤသည်မှာ လူ့သဘာဝနှင့်ဆိုင်သော အသုံးအနှုန်း ဖြစ်သည်။ အတွေ့အကြုံနှင့် သိနားလည်မှု ပမာဏ တစ်ခုခုမရှိဘဲ၊ ဘုရားသခင်၏ အမှုတော်၊ လူတို့ကို ကယ်တင်သည့် သူ၏ နည်းလမ်း၊ ဤတိကျသည့် အသေးစိတ် အချက်များနှင့်ဆိုင်သည့် အတွေ့အကြုံနှင့် သိနားလည်မှုမရှိဘဲ တစ်စုံတစ်ဦးက “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟူသကဲ့သို့သော စကားများကို ပြောဆိုနိုင်သလော။ လုံးဝ မမြွက်ဆိုနိုင်ပေ။ “အခက်အခဲမှတဆင့် ကျိုးနွံနာခံခြင်းကို ကျွန်ုပ် သင်ယူမိ”ဟူသည့် စကားရပ်ကို တစ်ဖန် ကြည့်လော့။ ဤစာကြောင်းတွင် လက်တွေ့ကျသည့် ဘက်ခြမ်း ရှိသလော။ သမ္မာတရား စစ်မှန်မှုထဲသို့ ဝင်ရောက်ပြီးနောက်တွင် လူတို့ ရရှိသည့် သို့မဟုတ် အကျိုးခံစားရသည့် အရာတစ်ခု မဟုတ်လော။ (ဟုတ်ပါသည်။) သို့ဆိုလျှင် အခက်အခဲမှာ အဘယ်နည်း။ ထိုအရာသည် စားဖို့ အလုံအလောက် မရှိခြင်း၊ ဝတ်ဖို့ အလုံအလောက်မရှိခြင်း၊ သို့မဟုတ် ထောင်ဒဏ်နှင့်ဆိုင်သည့် အခက်အခဲများကို တွေ့ကြုံခြင်းတို့အား ဆိုလိုသလော။ ထိုအရာသည် ဤပုံစံများဖြင့် ရုပ်ပိုင်းဆိုင်ရာ ဆင်းရဲဒုက္ခကို မရည်ညွှန်းပေ။ ထို့ထက် သမ္မာတရား၊ ဘုရားသခင်၏ အမှုတော်၊ ဘုရားသခင်၏ ကယ်တင်ခြင်းနှင့် အပင်ပန်းခံသော ဂရုစိုက်ခြင်းနှင့် စပ်လျဉ်း၍ လူတို့က ၎င်းတို့၏ စိတ်နှလုံးများတွင် တွေ့ကြုံသည့် ရုန်းကန်ကြိုးစားမှုတစ်ခု ဖြစ်သည်။ ဤအရာကို တွေ့ကြုံပြီးနောက်တွင် လူတို့သည် ၎င်းတို့၏ မျှော်လင့်ချက်အရ ၎င်းတို့၏ စိတ်နှလုံးထဲတွင် များစွာ ဆင်းရဲဒုက္ခခံစားရပြီးဖြစ်သည်ဟု ခံစားကြသည်။ နောက်ဆုံးတွင် ဘုရားသခင်၏ ရည်ရွယ်ချက်များကို ၎င်းတို့ သိနားလည်သွားကြသည်၊ ဘုရားသခင်ကို ၎င်းတို့ ကျိုးနွံနာခံသင့်ကြောင်း သိကြသည်၊ ဘုရားသခင်ကို မည်သို့ ကျိုးနွံနာခံရမည်ကို သင်ယူကြပြီး ဘုရားသခင် လုပ်ဆောင်သည့်အရာနှင့်ဆိုင်သည့် နက်ရှိုင်းသော အတွေ့အကြုံတစ်ခုကို ဆည်းပူးရရှိကြကာ ထို့နောက်တွင်မှ ၎င်းတို့က၊ “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟု ပြောနိုင်ကြလေသည်။ လူအများစုသည် ထိုသို့သော စာကြောင်းတစ်ကြောင်းကို မပြောဆိုနိုင်ကြပေ။ ဤဓမ္မတေးသီချင်းကို ငါနှစ်သက်သည်။ ဤဓမ္မတေးသီချင်းမျိုးကို ငါ နှစ်သက်သည်။ ဤဓမ္မတေးသီချင်းကို သင်တို့ မကြာခဏ သီဆိုလျှင် သင်တို့အတွက် လုံးဝ အထောက်အကူ ဖြစ်လိမ့်မည်။ ထိုအရာတွင်ရှိသည့် စာကြောင်းတိုင်းသည် သင်တို့၏ နေ့စဉ်အသက်တာတွင် ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားအပေါ် ချုပ်ထိန်းသော သက်ရောက်မှုတစ်ခု ရှိသည်။ သင်တို့၏ လက်တွေ့ကျသော အတွေ့အကြုံနှင့် သမ္မာတရား စစ်မှန်မှုထဲသို့ သင်တို့၏ ဝင်ရောက်မှုအတွက် လမ်းညွှန်လည်းဖြစ်သလို အကူအညီတစ်ခုလည်း ဖြစ်သည်။ သင်တို့အားလပ်သည့်အခါ ဤတေးသီချင်းစာသားများကို မကြာခဏ ပိုမို၍ ဖတ်ရှုခြင်းသည် သင်တို့အတွက် ကောင်းလိုက်လေခြင်းပါတကား။ အခြေအနေ သို့မဟုတ် ဆက်စပ်အကြောင်းအရာ တစ်ခုခုအားဖြင့် မြွက်ဆိုထားခြင်းမရှိသည့် စာကြောင်းတစ်ခုတလေ ဤဓမ္မတေးသီချင်းတွင် ရှိသလော။ သမ္မာတရား၏ သွင်ပြင်လက္ခဏာတစ်ခုခုထဲသို့ ဝင်ရောက်ခြင်း မပါဝင်သည့် စာကြောင်းတစ်ခုတလေ ရှိသလော။ စာကြောင်းတိုင်းတွင် ပါဝင်သည်။ ယင်းတို့တစ်ခုမျှ အနှစ်မဲ့သော စကားများ မပါရှိပေ။ “ဘုရားသခင်ကို ချစ်ဖို့ ကျွန်ုပ် ရွေးချယ်ခဲ့သော်လည်း ကျွန်ုပ်၏ ချစ်ခြင်းက ကျွန်ုပ်၏ ကိုယ်ပိုင်စိတ်ကူးများဖြင့် ရောပေသည်”ဟူသည့် နောက်ဆုံး စာကြောင်းအနည်းငယ်ကို ကြည့်လော့။ ဘုရားသခင်ကို ချစ်ရန် ရွေးချယ်ခြင်းသည် ကျယ်ပြန့်သည့်၊ ယေဘုယျဖြစ်သည့်၊ အယူအဆဆိုင်ရာ စကားတစ်ခု ဖြစ်သည်။ ထိုအရာသည် ဘုရားသခင်၏ တာဝန်ပေးစေခိုင်းချက်ကို လက်ခံခြင်း၊ မိမိတာဝန်ကို ထမ်းဆောင်ခြင်းနှင့် ဘုရားသခင်အတွက် မိမိ၏ အသက်တာကို အသုံးခံခြင်းဟု အမှန်တကယ် ဆိုလိုသည်။ ယင်းကို ဤနေရာတွင် “ဘုရားသခင်ကိုချစ်ဖို့”ဟူသည့် စကားရပ်ဖြင့် အတိုဆုံးနှင့် အရှင်းဆုံး ဖော်ပြထားသည်။ လူတို့က ၎င်းတို့သည် မိမိတို့၏ ကိုယ်ပိုင် စိတ်ကူးများဖြင့် ရောနေဆဲဖြစ်သည်ဟု ခံစားကြသည်။ မိမိတို့ကိုယ်ကို သိရှိခြင်းနှင့် သမ္မာတရားနှင့်ဆိုင်သော အတွေ့အကြုံ တစ်ခုမျှမရှိဘဲ အဘယ်သူသည် ထိုသို့သော စကားရပ်တစ်ခုကို ပြောဆိုနိုင်မည်နည်း။ သင်တို့ မုချ ပြောဆိုနိုင်မည် မဟုတ်။ အဘယ်ကြောင့်ဆိုသော် သင်တို့သည် ထိုအတွေ့အကြုံ ကင်းမဲ့ကြသောကြောင့် ဖြစ်သည်။ ဆက်လက်၍ “ပေတရု၏ စိတ်ဝိညာဉ်ကဲ့သို့ စိတ်ဝိညာဉ်တစ်ခု ရရှိဖို့ ကျွန်ုပ်ကြိုးပမ်းရမည်”ဟု ဆိုသည်။ ဓမ္မတေးသီချင်းရေးသူ၏ ရည်မှန်းချက်မှာ ပေတရုကဲ့သို့ဖြစ်ရန် ဖြစ်သည်။ သင်တို့သည်လည်း စံအမှတ်တစ်ခုနှင့် ရည်မှန်းချက်တစ်ခု သတ်မှတ်ပြီးဖြစ်သည်။ သင်တို့သည်လည်း ပေတရုကဲ့သို့ ဖြစ်လိုကြသည်။ ထို့ကြောင့် သင်တို့၏ လမ်းကြောင်းမှာ အဘယ်နည်း။ သင်တို့သည်လည်း ကြိူးပမ်းရမည်ဖြစ်သည်။ သို့သော် “ကျွန်ုပ်၏ ချစ်ခြင်းက ကျွန်ုပ်၏ ကိုယ်ပိုင်စိတ်ကူးများဖြင့် ရောပေသည်”ဟူသည့် စကားရပ်ကို သင်တို့ ပြောဆိုနိုင်သလော။ သင်၏ ချစ်ခြင်းမေတ္တာက သင်၏ကိုယ်ပိုင် စိတ်ကူးများဖြင့် ရောခြင်းသည် မည်သည့်အရာ ဆိုလိုသည်ကိုပင် သင်မသိလျှင် ပေတရု၏ စိတ်ဓာတ်ကဲ့သို့သော စိတ်ဓာတ်တစ်ခုကို သင် မည်သို့ ရရှိလိမ့်မည်နည်း။ ဤစကားရပ်အတွက် လက်တွေ့ကျသော အမြင်တစ်ခု ရှိ၏။ ဆက်ဖတ်သွားလျှင် သာ၍ပင်ကောင်းသည်။ “ကျွန်ုပ်၏ ချစ်ခြင်းကို ဘုရားသခင် မည်သို့ လက်ခံပါစေ၊ ကျွန်ုပ်၏ တစ်ခုတည်းသော စိတ်ဆန္ဒက ကိုယ်တော့်ကို စိတ်ကျေနပ်ဖို့ပင်။” ဤသည်မှာ လူတို့က အခက်အခဲများနှင့် စမ်းသပ်မှုများ တွေ့ကြုံပြီးနောက်တွင် မိမိတို့ကိုယ်ကို တောင်းဆိုသည့်အရာ ဖြစ်သည်။ ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်သည့် သဘောထားတစ်ခု၊ ဘုရားသခင်ကို ကျိုးနွံနာခံကာ သမ္မာတရားကို လိုက်စားသည့် သဘောထားတစ်ခု ဖြစ်သည်။ ဆိုလိုသည်မှာ ဘုရားသခင်ကို စိတ်ကျေနပ်အောင် လုပ်ဆောင်ခြင်းသည် မိမိစွမ်းဆောင်ရရှိနိုင်သည့် အတိုင်းအတာကို ပဓာနမထားဘဲ မိမိ၏ ရည်မှန်းချက်များကို စွမ်းဆောင်ရရှိပြီးခြင်း ဖြစ်သည်။ ဤစကားလုံးများအတွက် လက်တွေ့ကျသည့် အမြင်တစ်ခု ရှိသည်။ ယင်းတို့ကို ဖတ်ရှုပြီးနောက်တွင် သင်တို့ ခွန်အားရကာ လှုံ့ဆော်ခြင်းခံရသလော။ (လှုံ့ဆော်ခြင်းခံရပါသည်။) ယင်းတို့ကို ဖတ်ရှုပြီးနောက်တွင် လူတို့ကို ရည်မှန်းချက်တစ်ခု၊ တွန်းအားတစ်ခု၊ ဦးတည်ချက်တစ်ခု ပေးသည်။ တစ်ခါတစ်ရံ လူတို့က ၎င်းတို့ မည်သို့ ပြုမူဆောင်ရွက်သည်ဖြစ်စေ ကောင်းစွာ လုပ်ဆောင်နိုင်ခြင်းမရှိဟု ခံစားပြီး အပျက်သဘောဆောင်ခြင်းထဲသို့ ထိုးကျသွားသည်။ သို့သော် ဤစကားများကို ၎င်းတို့ ဖတ်ရှုကာ လူတို့အပေါ် ဘုရားသခင် များစွာ မတောင်းဆိုသည်ကို မြင်သည်နှင့်တစ်ပြိုင်နက် ၎င်းတို့က “ငါလုပ်ဆောင်ရမည့်အရာဟူသမျှမှာ ဘုရားသခင် စိတ်ကျေနပ်အောင် လုပ်ဆောင်ရန် ဖြစ်သည်။ အခြား မည်သည့်အရာကိုမျှ ငါ မတောင်းဆိုပါ။ ငါ၏ ဇာတိပကတိဆိုင်ရာ လိုအင်ဆန္ဒများနှင့် နှစ်သက်မှုများကို လက်လွှတ်ရန်နှင့် ဘုရားသခင် စိတ်ကျေနပ်အောင် လုပ်ဆောင်ရန်သာ ငါ ကြိုးစားသည်။ ယင်းမှာ လုံလောက်သည်”ဟူ၍ တွေးတောကြသည်။ အဆုံးတွင် အားလုံးက “ယနေ့ အခက်အခဲများစွာ ရှိသော်လည်း ဘုရားသခင်၏ ချစ်ခြင်းမေတ္တာကို နှစ်သက်ခံစားဖို့မှာ အထူးအခွင့်အလမ်း ဖြစ်ပေ။ အခက်အခဲမှတဆင့် ကျိုးနွံနာခံခြင်းကို ကျွန်ုပ် သင်ယူမိ။ ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟူသည့် စကားလုံးများကသာ အဓိကအကျဆုံးဖြစ်ပေသည်။ ဤစကားလုံးများက အတော်လေး လက်တွေ့ကျပေသည်။

ခြုံကြည့်သော် “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ” ဟူသည့် ဓမ္မတေးသီချင်းသည် စစ်မှန်သော အတွေ့အကြုံကို ပြောသည်။ ဘုရားသခင်၏ အမှုတော်၊ သူ၏ ပြစ်တင်ဆုံးမခြင်း၊ တရားစီရင်ခြင်းနှင့် စမ်းသပ်မှုများကို တွေ့ကြုံပြီးနောက်တွင် လူတို့သည် ကျိုးနွံနာခံရန် သင်ယူကြသည်၊ ဘုရားသခင်၏ ရည်ရွယ်ချက်များကို နားလည်လာကြပြီး သူ၏ စိတ်နှလုံးထက် မည်သည့် စိတ်နှလုံးမျှ သာ၍ မကောင်းသည်ကို သိကြသည်။ ဤသည်မှာ ဘုရားသခင်၏ ချစ်ခင်နှစ်လိုဖွယ်သော သွင်ပြင်လက္ခဏာတစ်ခုဖြစ်ပြီး လူတို့ တွေ့ကြုံသည့်အရာ ဖြစ်သည်။ လူတို့ အသိအမှတ်ပြုသင့်သည့်အရာလည်း ဖြစ်သည်။ သင်တို့သည် လက်တွေ့ကျသော အတွေ့အကြုံနှင့်လည်းကောင်း၊ အသိပညာနှင့်လည်းကောင်း သက်ဆိုင်သည့် ဤသီချင်းစာသားများကို သံစဉ်ညှိကာ မကြာခဏ သီဆိုလျှင် ယင်းတို့က သင်တို့ကို ကောင်းကျိုးများစွာ ပြုလိမ့်မည်။ တစ်နည်းအားဖြင့် ဘုရားနှုတ်ကပတ်တော်များနှင့်ဆိုင်သော ဓမ္မတေးသီချင်းများကို သီဆိုခြင်းသည် လူတို့အား သမ္မာတရားကို သာ၍နားလည်ရန်နှင့် သမ္မာတရား စစ်မှန်မှုထဲသို့ သာ၍ လျင်မြန်စွာ ဝင်ရောက်ရန် ကူညီနိုင်သည်။ နောက်တစ်နည်းအားဖြင့် စစ်မှန်မှုရှိသည့် လူတို့ ရေးသားထားသော ဤအတွေ့အကြုံဆိုင်ရာ ဓမ္မတေးသီချင်းများကို သီဆိုခြင်းအားဖြင့် သင်တို့၏ အတွေ့အကြုံနှင့် သိနားလည်မှုတို့ သာ၍ လျင်မြန်စွာ တိုးတက်လိမ့်မည်။ ဤသည်တို့မှာ လူတို့တွင် အတွေ့အကြုံအချို့ရှိပြီးနောက် ချရေးထားသည့် ထိုးထွင်းအမြင်များနှင့် သိနားလည်မှုများဖြစ်ပြီး ယင်းတို့တွင် လူတို့ ရှိသင့်သည့် လမ်းကြောင်းနှင့် ဝင်ရောက်မှု ဦးတည်ချက်တို့လည်း ပါဝင်သည်။ ယင်းတို့သည် သင်တို့အတွက် ရရှိနိုင်သော အသင့်ပြင်ဆင်ထားသည့်အရာ ဖြစ်ပြီး သင်တို့အဖို့ ကြီးမားသော အကူအညီ ဖြစ်လိမ့်မည်။ ထိုသို့သော အတွေ့အကြုံဆိုင်ရာ သီချင်းစာသားများကို တွဲဖက်ရန် တေးဂီတကို သင်တို့ အဘယ်ကြောင့် မရေးသားကြသနည်း။ အဘယ်ကြောင့် အနှစ်မဲ့သည့်၊ လက်တွေ့မကျသကဲ့သို့ ရိုးအီနေသော သီချင်းစာသားများအတွက် တေးဂီတကို သင်တို့ အမြဲ ရေးဖွဲသီကုံးကြသနည်း။ သင်တို့သည် အလွန် ပိုင်းခြားသိမြင်ခြင်း မရှိကြ၊ မည်သည့်အရာက ကောင်းမွန်သည့် ဓမ္မတေးသီချင်းတစ်ပုဒ် ဖြစ်စေသည်ကို သင်တို့ မသိကြ။ သင်တို့ အလွန် စိတ်ပျက်ဖွယ်ဖြစ်လှပါတကား။ ဤအတွေ့အကြုံဆိုင်ရာ ဓမ္မတေးသီချင်းများက လူတို့ကို အလွန် ကောင်းကျိုးများစွာ ပြု၏။ ဤလက်တွေ့ကျသော စကားလုံးများကို ပုံမှန် သီဆိုခြင်းက ၎င်းတို့၏ အသက်ဝင်ရောက်မှုနှင့် စိတ်သဘောထားဆိုင်ရာ ပြောင်းလဲခြင်းကို သိသာစွာ အကူအညီပေးလျက် ယင်းတို့ကို မိမိ၏ စိတ်နှလုံးတွင် စွဲထင်ကျန်စေသည်။ သင်တို့သည် ကျေးဇူးတော်ခေတ်၏ အဆင့်များဖြစ်သည့် ဘုရားသခင်၏ ကျေးဇူးတော်၊ သူ၏ချစ်ခြင်းမေတ္တာ၊ သူ၏ ကောင်းချီးများအပြင်၊ သူ၏ သနားကရုဏာနှင့် မေတ္တာကျေးဇူးတော်တို့ကို ချီးမွမ်းခြင်းတွင် အစဉ်အမြဲ ပိတ်မိနေလျှင် သမ္မာတရား စစ်မှန်မှုထဲသို့ သင်တို့ တစ်ကြိမ်တစ်ခါမျှ ဝင်ရောက်နိုင်လိမ့်မည်လော။ သင်တို့၏ ဝိညာဉ်ရင့်ကျက်မှုနှင့် အခြေအနေတို့သည် အလွန် သနားစရာကောင်းလောက်အောင် သေးငယ်နေသည်၊ အပေါ်ယံ အဆင့်တစ်ခုတွင် အမြဲ ပိတ်မိနေသည်။ သင်တို့ကို လမ်းပြရန် ကောင်းမွန်သည့် ဓမ္မတေးသီချင်းအချို့ မရှိဘဲ သမ္မာတရား စစ်မှန်မှုထဲသို့ သင်တို့ဘာသာ ဝင်ရောက်ရန် အလွန် ပင်ပန်းရလိမ့်မည်။ “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟူသည့် ဓမ္မတေးသီချင်းကို ကြည့်လော့၊ သင်၏ အားလပ်ချိန်တွင် ဤဓမ္မတေးသီချင်းကို ဆုတောင်းရင်းဖြင့်ဖတ်ရှုလော့။ ယင်းတွင် သမ္မာတရား စစ်မှန်မှုထဲသို့ ဝင်ရောက်ရန် သင့်ကို လမ်းပြကာ ကူညီမည့် လမ်းကြောင်းတစ်ခု ပါရှိ၏။ သင့်အနေဖြင့် မှန်ကန်သည့် ရှုထောင့်အမြင်တစ်ခုရှိရန်အလို့ငှာ မှန်ကန်သည့် ဦးတည်ချက်တစ်ခုကို သင့်အား ပေးနိုင်သည်။ မှန်ကန်သည့် ရှုထောင့်အမြင်အချို့မှာ အဘယ်နည်း။ “ဖောက်ပြန်ပျက်စီးသော စိတ်သဘောထားဖြင့်၊ လူသည် တရားစီရင်ခြင်းနှင့် ပြစ်တင်ဆုံးမခြင်း ထိုက်တန်ပေ။” ဤသည်မှာ လူတို့ ရှိသင့်သည့် မှန်ကန်ပြီး ဖြူစင်သော ရှုထောင့်အမြင်မျိုးဖြစ်သည် မဟုတ်လော။ ထို့အပြင် “ဘုရားသခင်၏ နှုတ်ကပတ်တော် သမ္မာတရားဖြစ်ပေ၊ ဘုရားသခင်၏ ရည်ရွယ်ချက်များကို ကျွန်ုပ် အဓိပ္ပါယ် ကောက်လွဲ၍မဖြစ်”ဟူသည့် စကားများသည် မှန်ကန်သလော။ (မှန်ကန်ပါသည်။) ဧကန်အမှန်ပင် ယင်းတို့ကို သင် လက်ခံရမည်။ ယင်းတို့ကို သင် စိတ်ဝင်စားကာ တွေ့ကြုံရမည်ဖြစ်ပြီး အဖြစ်အပျက်များ သင့်အပေါ် ကျရောက်သည့်အခါ နင်းလျှောက်ရမည့် လမ်းကြောင်းတစ်ခု သင့်အတွက် ရှိလိမ့်မည်။ ဤစကားလုံးများသည် သင်၏ လုပ်ရပ်များနှင့် ကျင့်ကြံပြုမူခြင်းအတွက် ဦးတည်ချက်တစ်ခု ဖြစ်လာလိမ့်မည်။ ထို့နောက် “ငါ၏ အစွမ်းရှိသမျှဖြင့် မကြိုးပမ်းလျှင်၊ စုံလင်စေခြင်းခံရဖို့ ခက်ခဲကောင်းခက်ခဲနိုင်သည်”ဟူသည့်အရာ ရှိသည်။ ဤအရာကလည်း မှန်ကန်သည့် ရှုထောင့်အမြင်တစ်ခုကို ကိုယ်စားပြုသည်။ “အခက်အခဲမှတဆင့် ကျိုးနွံနာခံခြင်းကို ကျွန်ုပ် သင်ယူမိ။ ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟူသည်မှာ အဘယ်သို့နည်း။ ဤသည်မှာ ရှိသင့်သည့် ရှုထောင့်အမြင်တစ်ခု ဖြစ်သလော။ (ဟုတ်ပါသည်။) သေချာစွာ ကြည့်လော့။ ဤနေရာတွင် စာကြောင်းတစ်ကြောင်းမျှသည် အနှစ်မဲ့သော စကား သို့မဟုတ် စကားများနှင့် အယူဝါဒများသက်သက် မဟုတ်ပေ။ အားလုံးက စစ်မှန်သည့် အတွေ့အကြုံမှ ပေါက်ဖွားလာသော သိနားလည်မှုနှင့် ထိုးထွင်းအမြင်တို့ကို ပြောသည်။ ယခုလေးတင်က “ချစ်လို့” ဟူသော ဓမ္မတေးသီချင်းနှင့် ယှဉ်ကြည့်လျှင် မည်သည့်အရာက လက်တွေ့ကျသည်ဟု သင်တို့ ထင်သနည်း။ လက်တွေ့ကျသည့်အရာကို ထိန်းသိမ်းသင့်စဉ်တွင် အနှစ်မဲ့သည့်အရာကို ဖယ်ရှားရှင်းလင်းကာ စွန့်ပစ်သင့်ပေသည်။ ထိုအရာကို အားမပေးသင့်ပေ။ အချို့က “ထိုဓမ္မတေးသီချင်းများ သီဆိုရသည်ကို ကျွန်ုပ် ကျင့်သားရလာပြီးဖြစ်သည်။ ယင်းတို့သည် ကျွန်ုပ်၏ စိတ်နှလုံးထဲ ဝင်ရောက်ပြီးဖြစ်ကာ ယင်းတို့မရှိဘဲ ကျွန်ုပ် မနေနိုင်ပါ”ဟု ပြောကြသည်။ ယင်းတို့မရှိဘဲ သင် မနေနိုင်လျှင် ဆက်၍ ဆက်သီဆိုပါလေ။ အနှစ်နှစ်ဆယ်ကြာ သီဆိုပြီးနောက်တွင် သင် မည်သည့်အရာ ရရှိပြီးဖြစ်သည်၊ သမ္မာတရား စစ်မှန်မှုထဲသို့ သင်ဝင်ရောက်နိုင်ခြင်း ရှိမရှိဟူသည်တို့ကို ငါ ကြည့်မည်။ “ဘုရားသခင်၏ စိတ်နှလုံးထက် မည်သည့် စိတ်နှလုံးမျှ သာ၍မကောင်းပေ”ဟူသည့် ဓမ္မတေးသီချင်းကို သင် သီဆိုလျှင် တစ်ကြိမ် သို့မဟုတ် နှစ်ကြိမ် သီဆိုပြီးသည်နှင့် သင်၏ စိတ်နှလုံးကို ဆွဲဆောင်လိမ့်မည်။ တစ်လ သို့မဟုတ် နှစ်လ သီဆိုပြီးနောက်တွင် သင်၏ အခြေအနေသည် အတိုင်းအတာတစ်ခုထိ ပြောင်းလဲလိမ့်မည်ဖြစ်ပြီး၊ ယင်း၏ စကားလုံးများကို လှိုက်လှိုက်လှဲလှဲ သင် အမှန်တကယ် လက်ခံလျှင် သင်၏ အတွင်းပိုင်း အခြေအနေ ကွဲပြားလိမ့်မည် ဖြစ်ကာ ထိုအခြေအနေကို သင် လုံးဝ ပြောင်းလဲစေပြီး ဖြစ်လိမ့်မည်။ အနှစ်မဲ့သည့် သဘောတရားများနှင့် အဓိပ္ပာယ်မဲ့သော အရာများနှင့်ဆိုင်သည့် ထိုဓမ္မတေးသီချင်းများကို သင့်တစ်ဘဝလုံး သီဆိုနိုင်သည်။ သို့သော် ထိုအရာက အသုံးဝင်လိမ့်မည် မဟုတ်။ ထိုအနှစ်မဲ့ပြီး အပေါ်ယံဆန်သော ဓမ္မတေးသီချင်းများကို သီဆိုခဲ့ကြပြီး မိမိတို့ တစ်ဘဝလုံး သီဆိုသော်လည်း သမ္မာတရား မရရှိခဲ့ကြသည့် ကျေးဇူးတော်ခေတ်တွင်ရှိသော လူများကဲ့သို့ပင် ထိုအရာသည် အချိန်ဖြုန်းခြင်းတစ်ခုသာ ဖြစ်သည်။

၂၀၂၂ခုနှစ်၊ ဇန်နဝါရီလ ၁၂ ရက်


အပိုင်း သုံး

အနန္တတန်ခိုးရှင် ဘုရားသခင်၏ သူရွေးချယ်ထားသော လူတစ်စုဖြင့် ပြုလုပ်သော မိတ်သဟာယ


သမ္မာတရားနှင့် ဘုရားသခင်အား မည်သို့ ချဉ်းကပ်ရမည်ဆိုသည်နှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၁)

ဘုရားသခင်ဖော်ပြသော နှုတ်ကပတ်တော်များသည် သမ္မာတရား အမှန်တကယ်ဖြစ်ကြောင်း မြင်လာသောအခါ လူအချို့သည် ဘုရားသခင်ကို ယုံကြည်လာကြသည်။ သို့သော် သူတို့သည် ဘုရားသခင်၏အိမ်တော်သို့ ရောက်ပြီး ဘုရားသခင်သည် သာမန်လူတစ်ဦးဖြစ်ကြောင်းကို မြင်သောအခါ သူတို့၏စိတ်နှလုံးများထဲတွင် အယူအဆများ ဖြစ်ပေါ်လာကြသည်။ သူတို့၏စကားလုံးများနှင့် လုပ်ဆောင်မှုများသည် အထိန်းအချုပ်မရှိ ဖြစ်လာကြသည်၊ သူတို့သည် အပျော်အပါး လိုက်စားလာကြပြီး တာဝန်မဲ့စွာ ပြောဆို၍ သူတို့ ဝေဖန်ပြီး အသရေဖျက်ကြသည်။ ဤသည်မှာ ထိုကဲ့သို့သော ဆိုးယုတ်သည့်လူတို့ကို ထုတ်ဖော်သည့်နည်းလမ်းဖြစ်သည်။ ထိုလူ့သဘာဝ မရှိသော သတ္တဝါများသည် မကောင်းမှုကို မကြာခဏ ပြုကြပြီး အသင်းတော်၏အလုပ်များကို နှောင့်ယှက်ကြသည်၊ သူတို့ထံ ကောင်းကျိုးတစ်စုံတစ်ရာ မရောက်နိုင်ပါ။ သူတို့သည် ဘုရားသခင်ကို ပြောင်ပြောင်တင်းတင်း ဆန့်ကျင်၍ အသရေဖျက်ကာ ဝေဖန်ကြပြီး စော်ကားကြသည်၊ ပြောင်ပြောင်တင်းတင်း ဘုရားကိုပြစ်မှားကြပြီး ဘုရားနှင့် ဆန့်ကျင်ဘက်ပြုကြသည်။ ထိုကဲ့သို့သောလူများသည် ပြင်းထန်သော အပြစ်ဒဏ်ကို ခံယူကြရမည့်သူများဖြစ်သည်။ အချို့လူများသည် အယောင်ဆောင် ခေါင်းဆောင်များနှင့် အဆင့်တူဖြစ်ပြီး နှင်ထုတ်ခံရပြီးနောက်တွင် သူတို့သည် ဘုရားသခင်အပေါ် အဆက်မပြတ် ဒေါသထွက်နာကြည်းကြသည်။ သူတို့သည် သူတို့၏အယူအဆများကို ဆက်ဖြန့်ရန်နှင့် သူတို့၏မကျေနပ်ချက်များကို ပြောဆိုထုတ်ဖော်ရန် စုဝေးရသည့် အခွင့်အရေးကို အမိအရ အသုံးချကြသည်။ မည်သည့် ကြမ်းတမ်းသောစကားလုံးများကိုမဆို၊ သို့မဟုတ် သူတို့၏အမုန်းတရားကို ထွက်ပေါက်ပေးသည့် စကားလုံးများကိုပင် မစဉ်းမစားပြောထွက်ကြသည်။ ထိုကဲ့သို့သောလူများသည် မကောင်းဆိုးဝါးများ မဟုတ်လော။ ဘုရားသခင်၏အိမ်တော်မှ ရှင်းလင်းခံရပြီးနောက် သူတို့သည် မိုက်မဲမိသည့် တစ်ခဏအတွင်းတွင် အမှားတစ်ခုခုကို ပြောမိလေပြီဟုဆိုကာ နောင်တရကြသည်။ လူအချို့က သူတို့ကို ပိုင်းခြားသိမြင်နိုင်ခြင်းမရှိဘဲ “သူတို့က တော်တော် သနားစရာကောင်းတယ်၊ စိတ်နှလုံးထဲကနေ နောင်တရနေကြပါပြီ။ ဘုရားသခင်ကို သူတို့ အကြွေးတင်နေပြီ၊ ဘုရားသခင်ကို သူတို့ မသိဘူးလို့ သူတို့ပြောတယ်၊ ဒါကြောင့် သူတို့ကို ခွင့်လွှတ်လိုက်ကြရအောင်ပါ” ဟု ပြောကြသည်။ ထိုသို့ လွယ်လွယ်နှင့် ခွင့်လွှတ်ပေး၍ ရပါသလား။ ဘုရားသခင်ကို မဆိုထားနှင့်၊ လူများတွင် သူတို့၏ဂုဏ်သိက္ခာ ရှိကြသည်။ ထိုလူများ ဘုရားကိုပြစ်မှား၊ အသရေဖျက်ပြီးနောက် သူတို့ကို ခွင့်လွှတ်ပေးပြီး မိုက်မဲမိသည့် တစ်ခဏအတွင်းမှာ သူတို့ အမှားလုပ်မိကြရှာသည်ဟုဆိုသည့် လူအချို့၏စိတ်ထဲတွင် သူတို့သည် နောင်တရသယောင်ရှိကြသည်။ သို့သော် ထိုအချိန်သည် မိုက်မဲမိသည့်တစ်ခဏ ဟုတ်ပါ၏လော။ သူတို့ပြောသည့်စကားတွင် ရည်ရွယ်ချက်တချို့ အမြဲရှိကြသည်၊ သူတို့သည် ဘုရားသခင်ကိုပင် ဝေဖန်အပြစ်တင် ရဲကြပေသည်။ ဘုရားသခင်၏အိမ်တော်က သူတို့ကို အစားထိုးခဲ့သည်၊ ထို့နောက် အဆင့်အတန်း၏အကျိုးကျေးဇူးများကို သူတို့ ဆုံးရှုံးသွားခဲ့သည်။ ဖယ်ရှားရှင်းလင်းခြင်းခံရမည်ကို ကြောက်ရွံ့သောကြောင့် မကျေနပ်ချက်များစွာကို ပြောဆိုရင်း ခါးသီးစွာ ငိုကြွေးလျက် နောက်ပိုင်းတွင် နောင်တရကြသည်။ ဤသည်က ကောင်းကျိုးတစ်စုံတစ်ရာကို ပေးပါသလား။ သင်၏စကားလုံးများကို ပြောပြီးသည်နှင့်တစ်ပြိုင်နက် ရေကို မြေကြီးပေါ် လောင်းချလိုက်သကဲ့သို့ ပြန်အဖတ်ဆယ်၍မရနိုင်တော့ပေ။ လိုသလို ဆန့်ကျင်တတ်သော၊ ဝေဖန်အပြစ်တင်သော၊ သူ့ကို ပြစ်မှားစော်ကားသော လူများကို ဘုရားသခင်က သည်းခံပါမည်လော။ လျစ်လျူရှုထားလိုက်မည်လော။ ထိုသို့ဆိုလျှင် ဘုရားသခင်တွင် ဂုဏ်သိက္ခာရှိတော့မည် မဟုတ်ပေ။ အချို့လူများက ဆန့်ကျင်ပြီးနောက်တွင် “ဘုရားသခင်၊ ကိုယ်တော်၏အဖိုးတန်သွေးတော်က ကျွန်ုပ်ကို ရွေးနုတ်တော်မူပါသည်။ ကိုယ်တော်က ကျွန်ုပ်တို့ကို လူများအား အကြိမ်ခုနှစ်ဆယ် ခုနှစ်လီမြောက်အောင် ခွင့်လွှတ်ရမည်ဆိုသည်။ ကိုယ်တော်သည်လည်း ကျွန်ုပ်အား ခွင့်လွှတ်တော်မူသင့်ပါသည်”ဟု ပြောကြသည်။ အရှက်မဲ့လိုက်လေခြင်း။ လူအချို့သည် ဘုရားသခင်နှင့်ပတ်သက်သည့် ကောလာဟလများကို ဖြန့်ကြသည်၊ သူ့အား အသရေဖျက်ပြီးနောက်တွင် ကြောက်လာကြသည်။ အပြစ်ပေးခံရမည်ကို ကြောက်သည့်အတွက် သူတို့သည် အလျင်အမြန် ဒူးထောက်လျက် “ဘုရားသခင်၊ ကျွန်ုပ်ကို မထားခဲ့ပါနှင့်။ ကျွန်ုပ်ကို အပြစ်မပေးပါနှင့်၊ ကျွန်ုပ် ဝန်ခံပါသည်၊ ကျွန်ုပ် နောင်တရပါပြီ။ ကိုယ်တော့်ထံ ကျွန်ုပ် အကြွေးတင်နေပါပြီ။ ကျွန်ုပ် မှားခဲ့ပါပြီ”ဟု ဆုတောင်းကြသည်။ ပြောလော့၊ ထိုကဲ့သို့သော လူများခွင့်လွှတ်ခံရနိုင်မည်လော။ ခွင့်လွှတ်မခံရနိုင်ပါ။ မည်သည့်အတွက်ကြောင့် မခွင့်လွှတ်နိုင်ရမည်နည်း။ သူတို့ပြုခဲ့ပြီးသော အရာသည် သန့်ရှင်းသောဝိညာဉ်တော်ကို ပုန်ကန်ပြစ်မှားခဲ့ပြီ။ သန့်ရှင်းသောဝိညာဉ်တော်ကို ပြစ်မှားမိသော အပြစ်သည် ဤဘဝတွင်သာမဟုတ်၊ နောင်ဘဝအတွက်ပါ မည်သည့်အခါမှ ခွင့်လွှတ်ခံရမည်မဟုတ်ပါ။ ဘုရားသခင်သည် ကတိတည်သည်။ သူ့တွင် ဂုဏ်သိက္ခာ၊ အမျက်ဒေါသနှင့် ဖြောင့်မတ်သော စိတ်သဘောထားရှိသည်။ ဘုရားသခင်သည် လူသားနှင့်တူပြီး တစ်စုံတစ်ဦးက သူ့အပေါ် အနည်းငယ် ကောင်းပြရုံနှင့် သူက သူတို့ကျူးလွန်ခဲ့သော ပြစ်မှားမှုများကို ခွင့်လွှတ်ပေးလိမ့်မည်ဟု သင်ထင်သလော။ ထိုသို့ မဟုတ်ပါ။ ဘုရားသခင်ကို သင် ဆန့်ကျင်ပါက သင့်အတွက် ကိစ္စများ အဆင်ပြေချောမွေ့လာမည်လော။ တဒင်္ဂ မိုက်မဲမှုကြောင့် သင် အမှားတစ်ခုခုလုပ်မိပါက၊ သို့မဟုတ် တစ်ခါတစ်ရံ ဖောက်ပြန်ပျက်စီးသော စိတ်သဘောထားတစ်ခုကို အနည်းငယ်မျှ သင်ထုတ်ဖေါ်ပြမိပါက နားလည်နိုင်ပါသည်။ သို့သော် သင် တိုက်ရိုက် ခုခံကာ ပုန်ကန်ပြီး ဘုရားသခင်အား ဖီဆန်ခြင်းပြုပါက သင် ဘုရားသခင်ကို အသရေဖျက်ကာ ပြစ်မှားစော်ကားပြီး သူ့အကြောင်း ကောလာဟလများ ဖြန့်ပါက သင်သည် လုံးဝဥဿုံ ပျက်စီးခြင်းသို့ ရောက်ပြီဖြစ်သည်။ အဆိုပါလူများ ဆက်လက် ဆုတောင်းရန် မလိုပါ၊ သူတို့သည် အပြစ်ပေးခံရဖို့သာ စောင့်နေသင့်သည်။ သူတို့ကို ခွင့်လွှတ်နိုင်စရာမရှိပါ။ ထိုအချိန်သို့ ရောက်လာသောအခါ “ဘုရားသခင်၊ ကျွန်တော်မျိုးကို ကျေးဇူးပြု၍ ခွင့်လွှတ်တော်မူပါ” ဟု အရှက်မဲ့စွာ မပြောနှင့်။ သင် မည်သို့ အသနားခံပါစေ ပြောရမည်ကို အားနာသော်လည်း အသုံးဝင်လိမ့်မည် မဟုတ်ပါ။ အချို့သော သမ္မာတရားတို့ကို နားလည်သဘောပေါက်ပြီးသည့်နောက်တွင် လူတို့သည် သိလျက်နှင့်ပင် ပြစ်မှားကြလျှင် သူတို့ကို ခွင့်လွှတ်မပေးနိုင်ပေ။ ယခင်က ဘုရားသခင်သည် လူတစ်ဦး၏ ပြစ်မှားမှုများကို သတိမရဟု ဆိုကြသည်။ ယင်းက ဘုရားသခင်၏ စီမံအုပ်ချုပ်ရေးဆိုင်ရာ အမိန့်များ မပါဝင်သလို ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မရှိသည့် အသေးစား ပြစ်မှားမှုများကို ဆိုလိုသည်။ ဤအရာများတွင် ဘုရားသခင်ကို ပြစ်မှားစော်ကားခြင်းနှင့် အသရေဖျက်ခြင်းတို့ မပါဝင်ပါ။ သို့သော် သင်သည် တစ်ကြိမ်တစ်ခါမျှပင် ဘုရားသခင်ကို ပြစ်မှားစော်ကားခြင်း၊ ဝေဖန်ခြင်း၊ သို့မဟုတ် အသရေဖျက်ခြင်းတို့ကို ပြုလုပ်မိပါက ဤသည်က ချေဖျက်မရနိုင်သည့် ထာဝရ အစွန်းအထင်းတစ်ခု ဖြစ်သွားပါလိမ့်မည်။ လူတို့သည် သူတို့အလိုကျ ဘုရားသခင်ကို ပြစ်မှားစော်ကား၍ စော်ကားလိုကြပြီး ကောင်းချီးများကို ရရန် သူ့ကို အပြည့်အဝ အသုံးချလိုကြသည်။ ကမ္ဘာပေါ်ရှိ မည်သည့်အရာကမှ ထိုမျှ ဈေးမပေါချေ။ ဘုရားသခင်သည် သနားကရုဏာနှင့် ပြည့်စုံ၍ ကြင်နာတတ်သည်၊ သူသည် စေတနာကောင်းသည်၊ သူ့တွင် ကြီးမားကျယ်ပြန့်ပြီး တိုင်းတာ၍ မရနိုင်သော နှလုံးသားတစ်ခုရှိသည်။ သူသည် လူတို့၏ ပြစ်မှားမှုများကို သတိမရဘဲ လူတို့၏ အတိတ်မှ ပြစ်မှားမှုများနှင့် ပြုခဲ့ပြီးသော အမှုများအတွက် သင်ပုန်းချေတတ်သည် ဟူ၍ လူတို့သည် အမြဲ ထင်မြင်ကြသည်။ သင်ပုန်းချေခြင်းသည် အသေးအဖွဲ ကိစ္စများအပေါ်တွင် ဖြစ်သည်။ သူ့ကို ပွင့်ပွင့်လင်းလင်း ခုခံပြီး ပြစ်မှားစော်ကားသောသူတို့ကို ဘုရားသခင်သည် ဘယ်တော့မျှ ခွင့်လွှတ်လိမ့်မည် မဟုတ်ပေ။

အသင်းတော်ရှိ လူအများစုသည် ဘုရားသခင်ကို အမှန်တကယ် ယုံကြည်ကြသော်လည်း သူတို့သည် ဘုရားသခင်ကို ကြောက်ရွံ့သော စိတ်နှလုံးများ မရှိကြပေ။ ဤသည်က လူအများစုတွင် ဘုရားသခင်၏ စိတ်သဘောထားနှင့်ပတ်သက်သည့် စစ်မှန်သော သိမြင်မှု မရှိကြကြောင်းကို ပြသည်၊ ထို့ကြောင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ရန် သူတို့အတွက် ခက်ခဲလေသည်။ အကယ်၍ လူတို့သည် သူတို့၏ ယုံကြည်ခြင်းတွင် ဘုရားသခင်ကို မကြောက်ရွံ့သကဲ့သို့ သူ့ကို ထိတ်လန့်တုန်လှုပ်ခြင်း မရှိသည့်အပြင် ဘုရားသခင်၏ အမှုတော်က သူတို့၏ ကိုယ်ပိုင် အကျိုးများကို ထိပါးလာသည်နှင့်တစ်ပြိုင်နက် သူတို့ကြိုက်နှစ်သက်ရာ မည်သည့်အရာကိုမဆို ပြောပြီး သူတို့ ပြောဆိုပြီးသောအခါ ထိုအရာသည် အဆုံးသတ်ဖြစ်လိမ့်မည်လော။ ထို့နောက်တွင် သူတို့ပြောသည့်အရာအတွက် နောက်ဆက်တွဲအကျိုးကို သူတို့ခံစားကြရမည်။ ဤသည်က ရိုးရှင်းသော ကိစ္စတစ်ခု မဟုတ်ပါ။ လူအချို့က ဘုရားသခင်ကို ပြစ်မှားစော်ကားသောအခါ၊ ဝေဖန်သောအခါ သူတို့၏ စိတ်နှလုံးထဲတွင် သူတို့မည်သည့်အရာ ပြောနေသည်ကို သူတို့ သိသလော။ ဤအရာများကို ပြောသောသူ အားလုံးသည် သူတို့ မည်သည့်အရာပြောသည်ကို သူတို့၏ စိတ်နှလုံးထဲတွင် သိကြသည်။ နတ်ဆိုးစွဲခြင်း ခံထားရသောသူများနှင့် ပုံမှန် မဟုတ်သော အကြောင်းပြချက်ရှိသူများမှအပ ပုံမှန် လူများသည် သူတို့ ပြောနေသည့်အရာကို သူတို့၏ စိတ်နှလုံးထဲတွင် သိကြသည်။ သူတို့ မသိပါဟု သူတို့ ပြောပါက သူတို့သည် လိမ်နေခြင်းဖြစ်သည်။ သူတို့စကားပြောသောအခါ “ကိုယ်တော်က ဘုရားသခင်ဆိုတာ ကျွန်ုပ်သိပါတယ်။ ကိုယ်တော် လုပ်နေတာ မမှန်ဘူးလို့ ကျွန်ုပ်ပြောနေတယ်၊ ဒီတော့ ကိုယ်တော်က ကျွန်ုပ်ကို ဘာများ လုပ်နိုင်မှာလဲ။ ကျွန်ုပ်စကားပြောပြီးသောအခါ ကိုယ်တော်က ဘာလုပ်မည်နည်း” ဟု သူတို့က စဉ်းစားလေသည်။ သူတို့သည် ဤအရာကို အခြားသူများကို နှောင့်ယှက်ဖို့၊ အခြားသူများကို သူတို့ဘက်သို့ပါအောင် ဆွဲဖို့၊ အခြားသူများကို အလားတူစကားများ ပြောစေဖို့၊ အခြားသူများကို အလားတူလုပ်ရပ်များ လုပ်စေဖို့ ရည်ရွယ်ချက်ရှိရှိ လုပ်ကြသည်။ သူတို့ပြောသည့်အရာသည် ဘုရားသခင်နှင့် ဆန့်ကျင်နေပြီး ဘုရားသခင်ကို ပြစ်မှားစော်ကားနေသည့် ဘုရားသခင်ကို ပြောင်ပြောင်တင်းတင်း အာခံခြင်းဖြစ်ကြောင်းကို သူတို့ သိကြသည်။ သူတို့ အလေးအနက် စဉ်းစားဆင်ခြင်ပြီးနောက် သူတို့လုပ်ခဲ့သည့်အရာသည် မှားနေသည်ဟု ထင်မြင်မိသည်။ “ကျွန်ုပ် မည်သည့်အရာကို ပြောလိုက်သနည်း။ ထိုအချိန်သည် စိတ်မြန်လက်မြန် လုပ်လိုက်သော တစ်ခဏဖြစ်ပြီး ကျွန်ုပ် အလွန်နောင်တရသည်” ဟူ၍ ဖြစ်လေသည်။ သူတို့၏နောင်တသည် စင်စစ်အားဖြင့် ထိုအချိန်က သူတို့မည်သည့်အရာ လုပ်ခဲ့ကြသည်ကို သူတို့သိခဲ့ကြောင်းကို သက်သေပြသည်။ သူတို့ မသိခဲ့ခြင်း မဟုတ်ချေ။ အကယ်၍ သူတို့သည် စေ့စေ့စပ်စပ် နားမလည်ဘဲ ခဏတာ မသိနားမလည်ဖြစ်ပြီး စိတ်ရှုပ်ထွေးနေခဲ့ခြင်း ဖြစ်သည်ဟု သင်ထင်ပါက ဤသည်မှာ လုံးလုံးလျားလျား မမှန်ပေ။ လူတို့သည် စေ့စေ့စပ်စပ် နားမလည်ဖြစ်ကောင်းဖြစ်နိုင်သော်လည်း ဘုရားသခင်ကို သင် ယုံကြည်ပါက သင့်တွင် အနည်းဆုံး သာမန် ဘဝပေးအသိစိတ် ရှိကို ရှိရမည်။ ဘုရားသခင်ကို ယုံကြည်ရန် သင်သည် ဘုရားသခင်ကို ကြောက်ရွံ့သင့်ပြီး ထိတ်လန့်သင့်သည်။ သင်သည် ဘုရားသခင်ကို ပြစ်မှားစော်ကား၍မရ၊ သူ့ကို သင့်သ‌ဘောရှိ ဝေဖန်၍မရ၊ သို့မဟုတ် အသရေဖျက်၍ မရချေ။ “ဝေဖန်ခြင်း”၊ “ပြစ်မှားစော်ကားခြင်း”နှင့် “အသရေဖျက်ခြင်း” ဟူသည်မှာ မည်သည့်အရာကို ဆိုလိုကြောင်း သင်သိသလော။ သင်တစ်စုံတစ်ခုကို ပြောသောအခါ ဘုရားသခင်ကို ဝေဖန်လိုသည့်သဘောဖြင့် ပြောဆိုနေခြင်း ရှိမရှိကို သင်မသိလေသလော။ လူအချို့သည် သူတို့က ဘုရားသခင်ကို ဧည့်ဝတ်ပြုရာတွင် ပါဝင်ဆောင်ရွက်ဖူးကြောင်း၊ ပြီးနောက် ဘုရားသခင်ကို မကြာခဏ မြင်တွေ့ပြီး ဘုရားသခင်၏ တေ့တေ့ဆိုင်ဆိုင် မိတ်သဟာယပြုခြင်းကို နားထောင်ဖူးကြောင်းဆိုသည့် အချက်ကို အမြဲပြောကြသည်။ သူတို့သည် အမှတ်မထင် တွေ့ဆုံမိသည့် မည်သူနှင့်မဆို ဤအကြောင်းအရာများ အကြောင်းကို ပြောကြသည်။ အပေါ်ယံကိစ္စများကို ရှည်ရှည်ဝေးဝေး ပြောဆိုကြသည်။ သူတို့တွင် စစ်မှန်သော အသိပညာ လုံးဝ မရှိကြပေ။ သူတို့ ဤအကြောင်းအရာများကို ပြောသောအခါ သူတို့တွင် မကောင်းသောရည်ရွယ်ချက်များ မရှိသည်မှာ ဖြစ်ကောင်းဖြစ်နိုင်သည်။ သူတို့သည် ညီအစ်ကိုမောင်နှမများအတွက် ‌စေတနာကောင်းပြီး လူတိုင်းကို အားပေးလိုခြင်း ဖြစ်နိုင်သည်။ သို့သော် သူတို့သည် ဘာကြောင့် ဤအကြောင်းအရာများကို ပြောရန် ရွေးသနည်း။ အကယ်၍ သူတို့သည် ဤကိစ္စကို စိတ်ထက်သန်တက်ကြွစွာ ထည့်သွင်းဆွေးနွေးလာပါက ထိုအခါ အဓိကအားဖြင့် ကြွားရန်နှင့် လူများက သူတို့ကို အထင်ကြီးလာစေရန်စသည့် ရည်ရွယ်ချက်တစ်စုံတစ်ခု သူတို့တွင် ရှိသည်။ သူတို့သည် လူတို့ ယုံကြည်မှုရှိအောင် လုပ်နိုင်ပြီး ဘုရားသခင်ကို လူတို့၏ ယုံကြည်ခြင်းတွင် အားပေးနိုင်ပါက သူတို့သည် လူတို့အား သမ္မာတရားဖြစ်သည့် ဘုရားသခင်၏ နှုတ်ကပတ်တော်များကို ပို၍ ဖတ်ရွတ်ပြနိုင်သည်။ သို့ဆိုလျှင် အဆိုပါ ပြင်ပ အကြောင်းအရာများ အကြောင်းကို သူတို့ အဘယ်ကြောင့် မလျှော့တမ်း ပြောနေရသနည်း။ သူတို့ ဤအကြောင်းအရာများကို ပြောခြင်း၏ အရင်းအမြစ်က သူတို့သည် ဘုရားသခင်ကို ကြောက်ရွံ့သော စိတ်နှလုံး တကယ်ကို မရှိခြင်းပင်ဖြစ်သည်။ သူတို့သည် ဘုရားသခင်ကို မကြောက်ရွံ့ပါ။ သူတို့သည် ဘုရားသခင် ရှေ့မှောက်တွင် ထိန်းမနိုင်သိမ်းမရပြုမူပြီး နှုတ်မစောင့်စည်းဘဲ မည်သို့ နေနိုင်သနည်း။ ဘုရားသခင်တွင် ဂုဏ်သိက္ခာရှိသည်။ လူတို့သည် ဤအရာကို သဘောပေါက်လျှင် အဆိုပါကိစ္စများကို သူတို့ ဆက်လက် လုပ်ဆောင်နေဦးမည်လော။ လူတို့သည် ဘုရားသခင်ကို ကြောက်ရွံ့သော စိတ်နှလုံး မရှိကြချေ။ သူတို့၏ ပုဂ္ဂိုလ်ရေး ရည်မှန်းချက်များကို ရရန်နှင့် အခြားသူများက သူတို့အား အထင်ကြီးစေရန်ဖြစ်သည့် သူတို့၏ ကိုယ်ပိုင် အကြောင်းပြချက်များအတွက် ဘုရားသခင်သည် မည်သို့ဖြစ်သည်နှင့် ဘုရားသခင်သည် မည်သည့်အရာနှင့် တူသည်ဆိုသည်ကို စိတ်ကူးပေါက်သလို သူတို့ ပြောကြသည်။ ဤသည်မှာ ဘုရားသခင်ကို ဝေဖန်ခြင်းနှင့် ပြစ်မှားစော်ကားခြင်းမျှသာ ဖြစ်သည်။ အဆိုပါလူတို့တွင် သူတို့၏ စိတ်နှလုံးသားထဲ၌ ဘုရားသခင်အတွက် ကြောက်ရွံ့ခြင်း မရှိချေ။ သူတို့သည် ဘုရားသခင်ကို ခုခံပြီး ပြစ်မှားစော်ကားကြသည့် လူအားလုံးဖြစ်သည်။ သူတို့သည် နတ်ဆိုးများနှင့် မကောင်းဆိုးဝါးများသာ ဖြစ်သည်။ လူအချို့သည် ဘုရားသခင်ကို နှစ်အနည်းငယ်ကြာ ယုံကြည်ခဲ့ကြသော်လည်း အဆင်းနီသော နဂါးကြီး၏ ဖမ်းဆီးခြင်းကို ခံရပြီးနောက်တွင် သူတို့သည် ယုဒများ ဖြစ်လာကြသည်၊ ဘုရားသခင်ကို ပြစ်မှားစော်ကားရာတွင် အဆင်းနီသော နဂါးကြီး၏ နောက်သို့ပင် လိုက်ကြသေးသည်။ အချို့လူတို့သည် ဘုရားသခင်၏ အမှုတော်ကို ဝေဖန်ပြီး ဘုရားသခင်ကို ရှုတ်ချသည့် အကြောင်းအရာများကို ဘာသာရေးကိုင်းရှိုင်းသော လူများ ပြောသကဲ့သို့ သံယောင်လိုက်ပြောကြရင်း ဧဝံဂေလိတရားကို ဟောကြသည်။ ဤပုံစံမျိုးပြောဆိုခြင်းသည် ဘုရားသခင်ကို ခုခံခြင်းနှင့် ဘုရားသခင်ကို ပြစ်မှားစော်ကားခြင်းဖြစ်ကြောင်းကို သူတို့ သိကြသော်လည်း သူတို့သည် မစိုးရိမ်ကြပေ။ သင့်ကြံရွယ်ချက်များက မည်သို့ပင်ဖြစ်စေ ဤနည်းဖြင့် စကားပြောခြင်းသည် မသင့်တော်ချေ။ အခြားအကြောင်းကို သင်မပြောနိုင်သလော။ ဤအကြောင်းအရာများကို သင် အဘယ်ကြောင့် ပြောမှ ဖြစ်မည်နည်း။ ထိုအရာသည် ဘုရားသခင်ကို ပြစ်မှားစော်ကားခြင်း မဟုတ်လော။ အဆိုပါ စကားမျိုး သင့်ပါးစပ်မှ ထွက်လာပါက သင်သည် ဘုရားသခင်ကို ပြစ်မှားစော်ကားနေခြင်း ဖြစ်သည်။ သင် ထိုကဲ့သို့ ရည်ရွယ်ချက်ရှိရှိ လုပ်သည်ဖြစ်စေ၊ မလုပ်သည်ဖြစ်စေ အဆိုပါအကြောင်းအရာများကို ပြောခြင်းသည် သင့်ကို ဘုရားတရား မကိုင်းရှိုင်းသူ ဖြစ်စေသည်။ သင့်ထံတွင် ဘုရားသခင်ကို ကြောက်ရွံ့သော စိတ်နှလုံး မရှိချေ။ သင်သည် အခြားလူများကို လိုက်လျောပြီး အခြားလူတို့ စိတ်ကျေနပ်စေရန် ဘုရားကို ပြစ်မှားစော်ကားသော စကားများကို ပြောကာ သူတို့ကို သိမ်းသွင်းစည်းရုံးသည်။ သင်သည် ဘုရားတရား မကိုင်းရှိုင်းလိုက်လေခြင်း။ သင်သည် နတ်ဆိုးနှင့် တစ်ကျိတ်တည်း တစ်ဉာဏ်တည်းပင်။ သင်သည် မိမိစိတ်ကူးပေါက်သလို ဘုရားသခင်ကို ဆော့ကစားနိုင်သလော၊ ဝေဖန်နိုင်သလော၊ ဘောင်ခတ်နိုင်သလော၊ ပြစ်မှားစော်ကားနိုင်သလော။ ထိုသို့ပြုလုပ်ခြင်းသည် အလွန် စိတ်ပျက်ဖွယ်ကောင်းသည်။ သင် အမှားတစ်စုံတစ်ခုကို ပြောမိပြီး ထိုအရာက ဘုရားသခင်၏ စိတ်သဘောထားကို ပုန်ကန်ပြစ်မှားမိပါက ထိုအခါတွင် သင်သည် ပျက်စီးခြင်းသို့ ဆိုက်ရောက်ပြီဖြစ်သည်။ ဤသည်မှာ သေစေလောက်သော ကိစ္စတစ်ခုဖြစ်သည်။ “ဘာသာရေးလောကရှိ လူများသည် သင်းအုပ်များနှင့် အကြီးအကဲများ၏ အထင်အမြင်မှားစေခြင်းကို ခံနေရပြီး ဘုရားသခင်ကို ပြစ်မှားစော်ကားကာ ဝေဖန်ပြီး သူ၏ အမှုတော်ကို ရှုတ်ချသည့် အကြောင်းအရာများကို သူတို့အများစုသည် ပြောပြီးကြပြီးဖြစ်သည်။ အချို့လူတို့သည် နောက်ဆုံးသော ကာလအတွင်း ဘုရားသခင်၏ အမှုတော်ကို လက်ခံပြီး နောင်တရကြသည်။ သို့ဆိုလျှင် သူတို့သည် ကယ်တင်ခြင်း ခံရမည်လော။ အကယ်၍ သူတို့အားလုံးသည် ဘုရားသခင်၏ စွန့်ပစ်ခြင်းကို ခံရပါက ကယ်တင်ခြင်းခံရမည့် လူများ အနည်းငယ်မျှသာ ရှိတော့မည်၊ တစ်ယောက်ယောက် ကယ်တင်ခြင်းခံရဖို့ဆိုသည်မှာပင် ခဲယဉ်းလှသည်” ဟု လူအချို့က တွေးထင်ကြသည်။ သင်သည် ဤကိစ္စကို ရှင်းလင်းစွာ မမြင်နိုင်ပါ၊ ဟုတ်သည် မဟုတ်လော။ ဘုရားသခင်၏ စိတ်သဘောထားသည် ဖြောင့်မတ်ပြီး သူသည် လူတိုင်းအပေါ် ဖြောင့်မတ်သည်။ နောဧ၏ နေ့ရက်များတွင် လှေပေါ်သို့ လူရှစ်ယောက်သာ ကယ်တင်ခံရသည်၊ ကျန်သောလူများသည် ဖျက်ဆီးခြင်းခံရသည်။ ဘုရားသခင်သည် ဖြောင့်မတ်ခြင်းမရှိဟု သင်ပြောရဲသလော။ လူသားမျိုးနွယ်သည် ပြင်းပြင်းထန်ထန် ဖောက်ပြန်ပျက်စီးနေကြသည်။ သူတို့အားလုံးသည် စာတန်နှင့် ဆိုင်သည်၊ သူတို့အားလုံးသည် ဘုရားသခင်ကို ခုခံကြသည်၊ သူတို့သည် အားလုံး ယုတ်ညံ့ပြီး တန်ဖိုးမဲ့ကြသည်။ သူတို့သည် ဘုရားသခင်၏ အမှုတော်ကို လက်မခံနိုင်ပါက ယခင်ကအတိုင်း ဖျက်ဆီးခြင်း ခံရလိမ့်မည်။ အချို့လူများက သူတို့ကိုယ်သူတို့ ထင်ကောင်းထင်နိုင်သည်။ “အကယ်၍ ကျွန်ုပ်တို့အထဲမှ တစ်ယောက်ကိုမျှ ဘုရားသခင်က မကယ်တင်နိုင်ခဲ့လျှင် ဘုရားသခင်၏အမှုတော်သည် အချည်းနှီးဖြစ်သည် မဟုတ်လော။ ဘုရားသခင်သည် လူသားမျိုးနွယ်ကိုကယ်တင်ရာ၌ လူသားမပါ၍မဖြစ်ဟု ကျွန်ုပ်ထင်သည်။ အကယ်၍ ဘုရားသခင်က လူသားကို ထားခဲ့ပါက ဘုရားသခင်၏ စီမံခန့်ခွဲမှုသည် ပျောက်ကွယ်သွားလိမ့်မည်” ဟူ၍ ဖြစ်သည်။ သင် မှားနေပြီ။ ဘုရားသခင်သည် လူသား မရှိလျှင်ပင် သူ၏ စီမံခန့်ခွဲမှု အစီအစဉ်ကို အားလုံး ဆက်လက်လုပ်ဆောင်သွားလိမ့်မည်။ လူတို့သည် သူတို့ကိုယ်သူတို့ ပို၍ တန်ဖိုးဖြတ်ကြသည်။ လူတို့ထံတွင် ဘုရားသခင်ကို ကြောက်ရွံ့သော စိတ်နှလုံး မရှိကြချေ။ ဘုရားသခင် ရှေ့မှောက်တွင် သူတို့သည် ဘာသာတရား ရိုသေကိုင်းရှိုင်းခြင်း လုံးဝ မရှိကြပေ၊ သူတို့တွင် မည်သည့် ကောင်းစွာ ပြုမူသည့် သဘောထားမျိုးမှ မရှိကြပေ။ အကြောင်းမှာ လူတို့သည် စာတန်၏ အာဏာအောက်တွင် နေထိုင်ကြပြီး စာတန်နှင့် သက်ဆိုင်သောကြောင့် အချိန်နေရာမရွေး သူတို့သည် ဘုရားသခင်ကို ဝေဖန်နိုင်ကြပြီး ဘုရားသခင်ကို ပြစ်မှားစော်ကားနိုင်ကြသည်။ ဤသည်မှာ ကြောက်စရာကောင်းသော အရာတစ်ခုဖြစ်သည်။ ဘုရားသခင်၏ စိတ်သဘောထားကို ပုန်ကန်ပြစ်မှားခြင်း ဖြစ်သည်။

ဘုရားသခင်အပေါ် ယုံကြည်သူများသည် အဓိကအရာအချို့ကို နားလည်သဘောပေါက်ရမည်။ အနည်းဆုံးအနေဖြင့် သူတို့သည် သူတို့၏စိတ်နှလုံးထဲတွင် ဘုရားသခင်အပေါ် ယုံကြည်ဖို့ဆိုသည်မှာ မည်သည်ကို ဆိုလိုခြင်းဖြစ်သည်၊ ဘုရားသခင်အပေါ် ယုံကြည်သူများက မည်သည့်သမ္မာတရားများကို နားလည်သင့်သည်၊ ဘုရားသခင်ထံ ကျိုးနွံနာခံခြင်းအား မည်သို့လက်တွေ့လုပ်ဆောင်သင့်သည်ဆိုသည်အပါအဝင်၊ ဘုရားသခင်ထံ ကျိုးနွံနာခံရာတွင် မည်သည့်သမ္မာတရားများနှင့် သူ၏ မည်သည့်နှုတ်ကပတ်တော်များကို နားလည်သင့်သည်နှင့် သူ့ကို စိတ်ကျေနပ်စေဖို့ လူတွင် မည်သည့်စစ်မှန်မှုများကို ပိုင်ဆိုင်သင့်သည်ဆိုသည်တို့ကို သိရမည်။ အကယ်၍ သင့်တွင် ဤယုံကြည်ခြင်းနှင့် ဤစိတ်ပိုင်းဖြတ်ချက်တို့ရှိပါက ထိုအခါ သင့်တွင် ရံဖန်ရံခါ၌ အနည်းငယ်သောအယူအဆများ သို့မဟုတ် ထိုထိုသောအချို့ရည်ရွယ်ချက်များကို စိတ်ထဲသိုထားလျှင်တောင်မှ ၎င်းတို့ကို လက်လွှတ်ဖို့ လွယ်ကူလိမ့်မည်။ ဤယုံကြည်ခြင်းမရှိသောသူများသည် သူတို့ ကျိုးနွံနာခံရာတွင် အမြဲ ဇီဇာကြောင်နေလိမ့်မည်ဖြစ်ပြီး၊ ရံဖန်ရံခါ၌ သူတို့သည် သေးသိမ်စွာ အပြစ်ရှာခြင်း၊ အငြင်းသန်ခြင်း၊ မကျေမချမ်းမှုကို စိတ်ထဲသိုထားခြင်း၊ မကျေနပ်ရခြင်းအကြောင်းကို ညည်းတွားခြင်းတို့ကိုပင် ပြုလုပ်ကြဦးမည်။ ပုန်ကန်ချင်သည့်အပြုအမူမျိုးစုံသည် ရံဖန်ရံခါ၌ ဖြစ်ပွားလိမ့်မည်။ ၎င်းမှာ အခါအားလျော်စွာဖြစ်သည့် ဖြစ်ရပ်တစ်ခု သို့မဟုတ် နှစ်ခုမျှသာ မဟုတ်သလို၊ တဒင်္ဂအတွေးလည်း မဟုတ်ပါ။ သို့သော် တကယ်တမ်းတွင် ပုန်ကန်လိုသည့်စကားများကို ပြောပြီး ပုန်ကန်လိုသည့်အရာများကို လုပ်နိုင်စွမ်းသာဖြစ်သည်။ ဤသည်က အထူးပြင်းထန်သောပုန်ကန်လိုသည့်စိတ်သဘောထားကို ဖော်ပြသည်။ လူများတွင် ဖောက်ပြန်ပျက်စီးသောစိတ်သဘောထားများရှိကြသည်။ ထို့အပြင် အကယ်၍ သူတို့တွင် ဘုရားသခင်ထံ ကျိုးနွံနာခံဖို့ စိတ်ပိုင်းဖြတ်ချက်ရှိလျှင်ပင် သူတို့၏ကျိုးနွံနာခံခြင်းသည် ကန့်သတ်ချက်ရှိသည်။ ၎င်းသည် နှိုင်းယှဉ်ချက်ရှိသည်၊ ၎င်းသည် ရံဖန်ရံခါဖြစ်ခြင်း၊ တဒင်္ဂဖြစ်ခြင်းနှင့် အခြေအနေအရဖြစ်ခြင်းတို့လည်းဖြစ်သည်။ ၎င်းသည် အပြည့်အဝ မဟုတ်ပေ။ ဖောက်ပြန်ပျက်စီးသောစိတ်သဘောထားဖြင့် သူတို့၏ပုန်ကန်လိုမှုသည် အထူးကြီးမားလှသည်။ သူတို့သည် ဘုရားသခင်ကို အသိအမှတ်ပြုသော်လည်း မကျိုးနွံမနာခံနိုင်ကြပေ။ သည့်အပြင် သူတို့သည် သူ၏နှုတ်ကပတ်တော်များကို နားထောင်လိုသော်လည်း ထိုနှုတ်ကပတ်တော်များကို ကျိုးနွံနာခံနိုင်ခြင်း မရှိကြပေ။ ဘုရားသခင်က ကောင်းသည်ကို သူတို့သိကြသည်။ ထို့အပြင် သူတို့သည် သူ့ကို ချစ်မြတ်နိုးလိုသော်လည်း မချစ်နိုင်ကြပေ။ သူတို့သည် ဘုရားသခင်၏စကားကို လုံးဝ နားမထောင်နိုင်ကြပေ၊ သူ့ကို အရာရာတိုင်းကို စီစဉ်ညွှန်ကြားခွင့်မပြုနိုင်ကြပေ။ ထို့အပြင် သူတို့တွင် သူတို့၏ကိုယ်ပိုင်ရွေးချယ်မှုများရှိနေကြသေးသည်။ သူတို့၏ကိုယ်ပိုင် ရည်ရွယ်ချက်များနှင့် စေ့ဆော်မှုအကြောင်းရင်းများကို စိတ်ထဲတွင် သိုထားကြသေးသည့်အပြင်၊ သူတို့၏ကိုယ်ပိုင် စီမံချက်များ၊ စိတ်ကူးအကြံဉာဏ်များနှင့် ကိစ္စများကို လုပ်သည့် သူတို့၏ကိုယ်ပိုင်နည်းနာတို့ရှိနေကြသေးသည်။ ကိစ္စများကို လုပ်ရာတွင် သူတို့၏ကိုယ်ပိုင်နည်းနာများ၊ သူတို့၏ကိုယ်ပိုင်နည်းလမ်းများရှိခြင်းဆိုသည်မှာ ဘုရားသခင်ထံ သူတို့ ကျိုးနွံနာခံဖို့ မဖြစ်နိုင်ဟုဆိုလိုသည်။ သူတို့၏ကိုယ်ပိုင်စိတ်ကူးအကြံဉာဏ်များအတိုင်းသာ သူတို့ ပြုမူနိုင်ကြပြီး ဘုရားသခင်ကို ပုန်ကန်နိုင်ကြသည်။ ဤသည်မှာ လူများ မည်မျှပုန်ကန်လိုစိတ်ရှိကြကြောင်းပင်ဖြစ်သည်။ ထို့ကြောင့် လူသား၏သဘာဝသည် အပေါ်ယံ မိမိကိုယ်ကို မှန်ကန်သည်ဟု ယူမှတ်မှု၊ မိမိဘာသာကြီးကျယ်နေခြင်းနှင့် မာန သို့မဟုတ် အခါအားလျော်စွာ လိမ်ပြောခြင်းများနှင့် ဘုရားသခင်အပေါ် လိမ်ညာခြင်းတို့ကဲ့သို့သော ရိုးစင်းသည့် ဖောက်ပြန်ပျက်စီးသောစိတ်သဘောထားများမျှသာ မဟုတ်ချေ။ ဤအစား လူသား၏အနှစ်သာရသည် စာတန်၏အနှစ်သာရဖြစ်လာပြီးသားဖြစ်သည်။ ယခင်အချိန်တုန်းက ကောင်းကင်တမန်မင်းသည် ဘုရားသခင်ကို မည်သို့သစ္စာဖောက်ခဲ့သနည်း။ ယနေ့ခေတ်လူများကရော အဘယ်နည်း။ ပွင့်ပွင့်လင်းလင်းပြောရလျှင် သင်တို့ ၎င်းကို လက်ခံနိုင်သည်ဖြစ်စေ၊ လက်မခံနိုင်သည်ဖြစ်စေ ယနေ့ခေတ်လူများသည် စာတန်လုပ်ခဲ့သလို ဘုရားသခင်ကို လုံးလုံးလျားလျား သစ္စာဖောက်ရုံသာမက၊ သူတို့၏စိတ်နှလုံးများ၊ သူတို့၏အတွေးနှင့် သူတို့၏အတွေးအမြင်စနစ်များထဲတွင်လည်း ဘုရားသခင်အပေါ် တိုက်ရိုက် ရန်လိုကြသည်။ ဤသည်မှာ စာတန်က လူသားမျိုးနွယ်ကို နတ်ဆိုးများအဖြစ်သို့ ဖျက်ဆီးခြင်းဖြစ်သည်။ လူသားများသည် စာတန်က ပေါက်ဖွားသောသားသမီးများ အမှန်အကန် ဖြစ်လာခဲ့ကြပြီ။ သင်တို့က “ကျွန်ုပ်တို့က ဘုရားသခင်အပေါ် ရန်မလိုပါ။ ဘုရားသခင်ဘာပြောပြော ကျွန်ုပ်တို့ နားထောင်ပါသည်” ဟူ၍ ဆိုကောင်းဆိုနိုင်သည်။ ယင်းသည် အပေါ်ယံသာဖြစ်သည်။ ဘုရားသခင်ပြောသမျှဘာမဆိုကို သင်နားထောင်သယောင် ထင်ရသည်။ အကယ်စင်စစ် ငါသည် တရားဝင်တစ်ခမ်းတစ်နား မိတ်သဟာယပြုပြီး စကားပြောသောအခါ လူအများစုတွင် အယူအဆများမရှိကြဘဲ ယဉ်ကျေးစွာပြုမူပြီး နာခံကြသော်လည်း၊ ကျွန်ုပ်က သာမန်လူ့သဘာဝအတိုင်း စကားပြော၍ ကိစ္စများကို လုပ်သောအခါ သို့မဟုတ် သာမန်လူ့သဘာဝအတိုင်း နေထိုင်ပြုမူသောအခါတွင်မူ သူတို့၏အယူအဆများ ပေါ်ပေါက်လာတော့သည်။ သူတို့၏စိတ်နှလုံးများထဲတွင် ငါ့အတွက် နေရာဖယ်ပေးချင်သော်ငြားလည်း၊ သူတို့သည် ငါ့ကို နေရာမပေးနိုင်ကြပေ။ ထို့အပြင် သမ္မာတရားကို မည်မျှမိတ်သဟာယပြုပါစေ သူတို့သည် သူတို့၏အယူဝါဒများကို လက်မလွှတ်နိုင်ကြပေ။ ဤသည်က လူသားသည် ဘုရားသခင်ထံသို့ အတော်အသင့်မျှသာ ကျိုးနွံနာခံနိုင်ပြီး၊ အပြည့်အဝ မဟုတ်ကြောင်းကို ပြသသည်။ သူသည် ဘုရားသခင်ဖြစ်သည်ဆိုသည်ကို သင်သိပြီး၊ လူ့ဇာတိခံယူသည့် ဘုရားသခင်တွင် သာမန်လူ့သဘာဝရှိရမည်ဖြစ်ကြောင်းကို သင်သိသည်။ သို့ဖြစ်လျှင် သင်သည် ဘုရားသခင်ထံ အဘယ်ကြောင့် အပြည့်အဝ မကျိုးနွံမနာခံနိုင်ရသနည်း။ လူ့ဇာတိခံဘုရားသခင်သည် လူသားဖြစ်သောခရစ်တော်ဖြစ်သည်။ သူ့တွင် ဘုရားသဘောသဘာဝနှင့် သာမန်လူ့သဘာဝ နှစ်မျိုးလုံးရှိသည်။ အပေါ်ယံဟန်ပြအနေဖြင့် သူ့တွင် သာမန်လူ့သဘာဝရှိသော်လည်း၊ သူ၏ဘုရားသဘောသဘာဝသည် ဤသာမန်လူ့သဘာဝအတွင်းတွင် နေထိုင်၍ အလုပ်လုပ်သည်။ ယခုတွင် ဘုရားသခင်သည် ခရစ်တော်အဖြစ် လူ့ဇာတိခံယူခဲ့ပြီး၊ ဘုရားသဘောသဘာဝနှင့် လူ့သဘာဝတို့ကို ပိုင်ဆိုင်သည်။ သို့သော် လူအချို့သည် သူ၏ ဘုရားသဘောသဘာဝ နှုတ်ကပတ်တော်များနှင့် အမှုတော်အချို့ကိုသာ ကျိုးနွံနာခံနိုင်ကြသည်။ သူတို့သည် သာမန်လူ့သဘာဝဖြင့် ဟောပြောသည့် သူ့နှုတ်ကပတ်တော်များနှင့် အမှုတော်အချို့ကို ဂရုမစိုက်ဘဲ နေစဉ်တွင် သူ၏ ဘုရားသဘောသဘာဝ နှုတ်ကပတ်တော်များနှင့် နက်နဲသိမ်မွေ့သောဘာသာစကားကိုမူကား ဘုရားသခင်၏နှုတ်ကပတ်တော်များအဖြစ် မှတ်ယူကြသည်။ လူအချို့သည် သူ၏ ဘုရားသဘောသဘာဝ ဘာသာစကားကသာ ဘုရားသခင်၏နှုတ်ကပတ်တော်ဖြစ်ပြီး သူ၏လူသား ဘာသာစကားသည် ဘုရားသခင်၏နှုတ်ကပတ်တော်မဟုတ်ဟူ၍ ယုံကြည်လျက်၊ သူတို့၏စိတ်နှလုံးများထဲတွင် စိတ်ကူးအကြံဉာဏ်များနှင့် အယူအဆများအချို့ပင် ရှိကြသည်။ ထိုကဲ့သို့သောလူများသည် ဘုရားသခင်ဖော်ပြသည့် သမ္မာတရားများအားလုံးကို လက်ခံနိုင်ကြသလော။ သူတို့သည် ဘုရားသခင်က သန့်စင်ပေးပြီး စုံလင်အောင် ပြုလုပ်ပေးခြင်းကို ခံရနိုင်မည်လော။ မလုပ်ပေးနိုင်ပါ။ အဘယ်ကြောင့်ဆိုသော် ထိုကဲ့သို့သောလူများသည် အဓိပ္ပါယ်မရှိသောနည်းဟန်တစ်မျိုးဖြင့် နားလည်သဘောပေါက်ကြပြီး၊ သမ္မာတရားကို မရနိုင်ကြသောကြောင့်ဖြစ်သည်။ အတိုချုပ်ဆိုရသော် လူသား၏အတွင်းစိတ်ကမ္ဘာသည် အလွန်အမင်း ရှုပ်ထွေးလှပြီး၊ ဤကဲ့သို့သောပုန်ကန်လိုသည့် ကိစ္စရပ်များသည် အထူးသဖြင့် ခက်ခဲရှုပ်ထွေးသည်။ ဤသည်အပေါ် အသေးစိတ်ဖော်ပြရှင်းလင်းဖို့ မလိုအပ်ပါ။ လူများသည် ဘုရားသခင်၏ဘုရားသဘောသဘာဝထံသို့ ကျိုးနွံနာခံနိုင်ကြသော်လည်း၊ သူ၏သာမန်လူ့သဘာဝဖြင့် ပြုလုပ်သည့်အမှုတော်နှင့် နှုတ်ကပတ်တော်များအချို့ထံတွင် မကျိုးနွံမနာခံနိုင်ကြပေ။ ဤသည်က သူတို့သည် ဘုရားသခင်ထံ အမှန်အကန် မကျိုးနွံမနာခံကြသေးသည်ကို ပြသသည်။ ဘုရားသခင်ထံ လူများ၏ကျိုးနွံနာခံခြင်းသည် အမြဲ အခြေအနေအရဖြစ်သည်။ မှန်ကန်ပြီး အကျိုးအကြောင်းသင့်သည်ဟု သူတို့ယုံကြည်သမျှဘာမဆိုကို သူတို့ နားထောင်ကြပြီး၊ မမှန်ကန်ဘဲ အကျိုးအကြောင်းမသင့်ဟု သူတို့ယုံကြည်သည့်အရာကို နားထောင်ဖို့ စိတ်မပါကြတော့ပေ။ သူတို့သည် သူတို့နားထောင်ဖို့ စိတ်မပါသည့်အရာထံ သို့မဟုတ် သူတို့လုပ်ဆောင်ဖို့ မတတ်နိုင်သည့်အရာထံ မကျိုးနွံမနာခံကြပေ။ ဤသည်ကို အမှန်အကန် ကျိုးနွံနာခံခြင်းဟု ခေါ်နိုင်သလော။ လုံးဝ မခေါ်နိုင်ပါ။ ဤသည်က လူများ၏စိတ်သဘောထားများသည် မကောင်းသည်ကိုလည်းကောင်း၊ သူတို့၏စိတ်သဘောထားများသည် အထူးသဖြင့် မသတီစရာဖြစ်ပြီး ဆိုးယုတ်သည်ကိုလည်းကောင်း ပြသသည်။ ဤသည်က အရေးပါလှသည်။ ဆိုလိုသည်မှာ လူများက ဘုရားသခင်ထံ အနည်းငယ်ဆိုရုံမျှသာ ကျိုးနွံနာခံသောအခါတွင်ပင် ၎င်းသည် အမြဲ ရွေးချယ်လုပ်ဆောင်ခြင်းဖြစ်ပြီး အခြေအနေအရဖြစ်သည့် ကျိုးနွံနာခံခြင်းမျိုးဖြစ်ကာ ဘုရားသခင်ထံ ဘယ်တော့မှ အပြည့်အဝ ကျိုးနွံနာခံခြင်းမျိုး မဟုတ်ပေ။ အကယ်၍ လူတစ်ဦးက နားထောင်ပြီး ကျိုးနွံနာခံသည်ဟု ဆိုလျှင်ပင် ဤသည်မှာ နှိုင်းယှဉ်၍ ပြောဆိုခြင်းဖြစ်သည်။ အဘယ်ကြောင့်ဆိုသော် သင်သည် သူတို့၏အကျိုးစီးပွားများအကြောင်းကို အကျဉ်းချုံး ထည့်မပြောရသေးသောကြောင့် သို့မဟုတ် သူတို့ကို အမှန်တကယ် မပြုပြင်ရသေးသောကြောင့်ဖြစ်သည်။ သင်သည် သူတို့ကို ပွင့်ပွင့်လင်းလင်း၊ တိုက်ရိုက် မပြုပြင်ရသေးပေ။ သူတို့ကို သင်က အမှန်တကယ် ပြုပြင်လိုက်သည်နှင့်တစ်ပြိုင်နက်၊ သူတို့သည် သင့်ကို ဆန့်ကျင်ဖို့ လုပ်ဆောင်မည်ဖြစ်ပြီး တစ်နေ့လုံး မျက်နှာသုန်မှုန်နေပေလိမ့်မည်။ အကယ်၍ သင်က သူတို့ကို တစ်ခုခုတောင်းဆိုလိုက်လျှင် သူတို့သည် တုံ့ပြန်မည်မဟုတ်ပေ။ အကယ်၍ သင်က သူတို့ကို တစ်ခုခုလုပ်ဖို့ ပြောသောအခါတွင် သူတို့သည် ၎င်းကို လုပ်ဖို့ စိတ်ပါလိမ့်မည်မဟုတ်ပေ။ သင်က သူတို့ကို တစ်ခုခုလုပ်ဖို့ ပြောသောအခါ သူတို့သည် လုပ်ဖို့ စိတ်မပါကြပေ။ သူတို့သည် ပစ္စည်းများကို စတင်၍ ပစ်ပေါက်ခွဲလာကြပြီး၊ သင့်အပေါ် ခေါင်းမာကြလိမ့်မည်။ လူတစ်ဦး၏စိတ်သဘောထားသည် မည်မျှဆိုးယုတ်သွားနိုင်ရသနည်း။ သူက ဘုရားသခင်ဖြစ်ကြောင်းကို သိနေပါလျက်၊ သင်သည် သူ့ကို ထိုကဲ့သို့ အဘယ်ကြောင့် ဆက်ဆံရသနည်း။ ဤသည်မှာ ယခင်အချိန်က ဖာရိရှဲများ၊ ပေါလုတို့နှင့် သိပ်မကွာခြားလှပေ။ ပေါလုက ယေရှုသည် ဘုရားသခင်ဖြစ်ကြောင်းကို သိခဲ့သလော။ အဘယ်ကြောင့် သူသည် ယေရှု၏တပည့်တော်များကို နှိပ်စက်ညှဉ်းပန်းခဲ့သနည်း။ အဘယ်ကြောင့် သူသည် ယေရှု၏ တပည့်တော်များစွာကို ဖမ်းဆီးခဲ့သနည်း။ နောက်ဆုံးတွင် ယေရှုသည် ပေါလုက သူ၏ဖိနှိပ်ညှဉ်းဆဲမှုကို အတိုင်းထက်အလွန်ကျော်အောင် လုပ်ခဲ့ပြီဖြစ်ကြောင်း မြင်ခဲ့ပြီး၊ ဒမာသက်သို့ သွားရာလမ်းတွင် သူသည် ပေါလုကို ရိုက်ချခဲ့သည်။ သူ့အထက်တွင် အလင်းရောင်တစ်ခု တောက်ပလာခဲ့ပြီး၊ ပေါလုသည် မြေကြီးပေါ်သို့ လဲကျသွားခဲ့သည်။ လဲကျသွားပြီးနောက်တွင် သူက ယေရှုကို “သခင်၊ ကိုယ်တော်သည် အဘယ်သူနည်း” ဟူ၍ မေးခဲ့သည်။ “ငါကား သင်ညှဉ်းဆဲသော ယေရှုဖြစ်သတည်း။” (တမန်တော်ဝတ္ထု ၉:၅) ဟု ယေရှုက သူ့ကို ပြောခဲ့သည်။ ထိုအချိန်မှစ၍ ပေါလုသည် လွန်စွာပို၍ချုပ်တည်းလာခဲ့သည်။ အကယ်၍ ယေရှုက “အလင်းပေး”၍ သူ့ကို အကြီးအကျယ် ရိုက်မချခဲ့ပါက ပေါလုသည် ယေရှုအတွက် တရားဟောဖို့ မဆိုထားနှင့်၊ ယေရှုကို လက်ခံနိုင်လိမ့်မည်ပင် မဟုတ်ပေ။ ဤသည်က ဘာကို သက်သေပြသနည်း။ ၎င်းက လူများ၏သဘာဝများသည် အဆိုးတကာ့အဆိုးဆုံး ဖြစ်ကြောင်းကို သက်သေပြသည်။

လူတို့က “ကျွန်ုပ်တို့ လူသားများအားလုံးတွင် ဖောက်ပြန်ပျက်စီးသောစိတ်သဘောထားများရှိကြသည်၊ ကျွန်ုပ်တို့ထဲက မည်သူကမျှ ဘုရားသခင်ကို စိတ်မကျေနပ်စေနိုင်ပါ” နှင့် “လူသားများသည် အလွန်မိမိကိုယ်ကို မှန်ကန်သည်ဟု ယူမှတ်ကြပြီး၊ မိမိကိုယ်ကို အလွန်အရေးပါသည်ဟုထင်ကြသည်။ သူတို့သည် တော်ကြသည်၊ အခြားလူများထက် ပို၍တော်ကြသည်ဟု သူတို့ အမြဲ ယုံကြည်ကြသည်” ဟူ၍ မကြာခဏ ပြောကြသည်။ အကယ်စင်စစ်တွင် ဤသည်မှာ သာမန်ကာလျှံကာအဖြစ်ဆုံးအသိအမြင်များဖြစ်ကြသည်။ ဤသည်မှာ ဖောက်ပြန်ပျက်စီးသောစိတ်သဘောထား၏အသေးအဖွဲအပိုင်းမျှသာဖြစ်သည်။ သင်၏ကိုယ်ပိုင်သဘာဝတွင် ဘုရားသခင်ကို ပုန်ကန်ခုခံသည့် ထိုကဲ့သို့သောအတွေးများနှင့် ရည်ရွယ်ချက်များအကြောင်း အဘယ်ကြောင့် သင်မဆွေးနွေးသနည်း။ ဘုရားသခင်က သင့်အားတစ်ခုခုကို နည်းလမ်းတစ်မျိုးဖြင့် လုပ်ဖို့ တောင်းဆိုသည်။ သင်က အခြားနည်းလမ်းတစ်မျိုးဖြင့် ၎င်းကို လုပ်ကိုလုပ်ဖို့ လိုသည်။ ဘုရားသခင်က နည်းလမ်းတစ်မျိုးဖြင့် အလုပ်လုပ်ပြီး၊ သင်က သူ့ကို အခြားနည်းလမ်းတစ်မျိုးဖြင့် အလုပ်လုပ်ဖို့ တောင်းဆိုရန် လိုသည်။ ဤသည်မှာ ဘုရားသခင်နှင့် ဖက်ပြိုင်ရင်ဆိုင်ခြင်းမဟုတ်လော။ လူတိုင်းတွင် ဤကဲ့သို့သောစိတ်သဘောထားမျိုးရှိကြသည်။ မည်သူမျှ ၎င်းမှ မလွတ်မြောက်နိုင်ပါ။ လူအချို့က “ဤသည်က ကျွန်ုပ်နှင့် မသက်ဆိုင်ပါ၊ ကျွန်ုပ် မသိခဲ့ပါ” ဟူ၍ လူအချို့က ပြောဆိုကောင်းပြောဆိုကြလိမ့်မည်။ ယင်းမှာ သင်သည် ဘုရားသခင်နှင့် မထိတွေ့ရသေးသောကြောင့်ဖြစ်သည်။ သင်ထိတွေ့လိုက်သည်နှင့်တစ်ပြိုင်နက်၊ သူ့ကို တဖြည်းဖြည်းချင်း သိလာပြီး၊ ရက်သတ္တပတ်တစ်ပတ်ကြာပြီးနောက်တွင် သင်သည် ပြောင်းလဲလာဖို့နှင့် သင်၏သရုပ်မှန်ကို ထုတ်ဖော်ဖို့ အာမခံသည်။ ဤသည်မှာ ချဲ့ထွင်ပြောနေခြင်းမဟုတ်သလို၊ သင့်ကို လျှော့တွက်နေခြင်းလည်း မဟုတ်ပါ။ ယနေ့ခေတ်တွင် လူများသည် ဖောက်ပြန်ပျက်စီးသောစိတ်သဘောထားများရှိရုံသာမကဘဲ သူတို့၏သဘာဝများကလည်း ဖောက်ပြန်ပျက်စီးလာကြသည်။ သူတို့၏သာမန်လူ့သဘာဝသည် အလွန်ဖောက်ပြန်ပျက်စီးလွန်းသည့်အတွက်ကြောင့် ၎င်းသည် စုတ်ပြတ်သတ်၍ လုံးလုံးလျားလျား လမ်းပျောက်ကုန်ကြသည်။ ဆိုလိုသည်မှာ လူများတွင် သာမန်လူ့သဘာဝမရှိကြတော့ပေ။ လူ့ဇာတိခံဘုရားသခင်တွင် သာမန်လူ့သဘာဝရှိသော်လည်း၊ လူများအားလုံးတွင် ဖောက်ပြန်ပျက်စီးသောစိတ်သဘောထားများရှိကြသည်။ ထို့အပြင် ပုံမှန်လူ့သဘာဝပုံစံ သိပ်မရှိကြတော့ပေ။ ၎င်းက သူတို့ကို ဘုရားသခင်နှင့် သဟဇာတမဖြစ်နိုင် ဖြစ်စေသည်။ ကိစ္စရပ်ပေါင်းများစွာနှင့်ပတ်သက်၍ သူတို့တွင် ဘုရားသခင်နှင့် ကွာခြားချက်များ၊ အငြင်းပွားစရာများ ဧကန်မုချ ရှိကြလိမ့်မည်။ သူ့အပေါ် ရန်လိုရန်ဖက်ပြုကြသည်အထိပင် လုပ်ကြလိမ့်မည်။ ဤသည်မှာ အဘယ်ကြောင့်ဆိုသော် လူများတွင် ဘုရားသခင်ကို ကြောက်ရွံ့သောစိတ်နှလုံးများ သို့မဟုတ် ဘုရားသခင်ထံ ကျိုးနွံနာခံလိုသည့်စိတ်နှလုံးများ မရှိကြသောကြောင့်ဖြစ်သည်။ “သူက ဘုရားသခင်ဖြစ်သည်ဟု သင်အသိအမှတ်ပြုသောကြောင့် သူဘာကိုပြောပြော သင်သည် သူ့ထံ ကျိုးနွံနာခံရမည်” ဟူ၍ လူများကို တောင်းဆို၍ မရနိုင်ပါ။ ကိစ္စတိုင်းတွင် သူတို့ အား ဘုရားသခင်ထံ အလျှော့ပေးဖို့ တောင်းဆိုရန်မှာ ပို၍ပင် မဖြစ်နိုင်ပါ။ ဤသည်မှာ အလျှော့ပေးရသည့်ကိစ္စတစ်ခုမဟုတ်ပါ။ လူများသည် ဖန်ဆင်းခံများဖြစ်ကြသည်။ ထို့အပြင် အဆုံးတွင်တော့ ဘုရားသခင်သည် ဘုရားသခင်သာဖြစ်ပြီး၊ လူသားသည် လူသားသာဖြစ်လေသည်။ သူတို့အကြားတွင် နယ်နိမိတ်ကန့်သတ်ချက်တစ်ခု ရှိကိုရှိရမည်။ ပညတ်တော်ခေတ်တွင် အာဗြဟံ၏အစေခံက ယေဟောဝါဘုရားသခင်ထံ မည်သို့ဆုတောင်းခဲ့သနည်း။ “အို အကျွန်ုပ်၏သခင် အာဗြဟံ၏ ယေဟောဝါဘုရားသခင်။” (ကမ္ဘာဦးကျမ်း ၂၄:၁၂) သူသည် အဆင့်အတန်း၏ခြားနားခြင်းများကို အလွန်ရှင်းရှင်းလင်းလင်းဖြစ်စေခဲ့သည်။ ယခုခေတ်လူများကမူ “ဘုရားသခင်က ကျွန်ုပ်တို့နှင့် သိပ်မကွာခြားလှပေ။ သူ့တွင်လည်း ပုံမှန်လူ့သဘာဝရှိပြီး၊ ပုံမှန်လူ့သဘာဝ၏ လိုအပ်ချက်များ၊ စိတ်ခံစားမှုအမျိုးမျိုး၊ ဘဝနှင့် လှုပ်ရှားမှုများရှိကြသည်။ သူသည် ဘုရားသဘာဝအလုပ်ကို လုပ်သော်လည်း၊ သူ၏သာမန်လူ့သဘာဝမှာ မရှိမဖြစ် ဖြစ်သည်” ဟူ၍ ယုံကြည်ကြသည်။ လူများတွင် သူတို့၏အတွင်းစိတ်ထဲ၌ ဤ “သာမန်လူ့သဘာဝ” ဟူသည့် အကြမ်းဖျင်းစိတ်ကူးအကြံဉာဏ်ရှိလိုက်သည်နှင့်တစ်ပြိုင်နက်၊ သူတို့သည် သူ၏ဘုရားသဘောသဘာဝအနှစ်သာရကို ငြင်းဆန်လျက် ဘုရားသခင်၏အမှုတော်၊ သူ၏နှုတ်ကပတ်တော်များနှင့် သူ၏စိတ်သဘောထားတို့ကို လူသား၏သာမန်လူ့သဘာဝအဖြစ် ပြဋ္ဌာန်းလေ့ရှိလိမ့်မည်။ ဤသည်မှာ ဧရာမအမှားကြီးဖြစ်သည်။ ဤသည်က ဘုရားသခင်ကို သိဖို့ မဖြစ်နိုင် ဖြစ်စေသည်မဟုတ်လော။ သင်တို့သည် ဘုရားသခင်နှင့် မထိတွေ့ရသေးပေ။ သင်တို့အထဲမှ မည်သူက “အကယ်၍ ကျွန်ုပ်သည် ဘုရားသခင်နှင့် တစ်နှစ်လုံးလုံး ထိတွေ့ခွင့်ရမည်ဆိုလျှင်၊ ကျွန်ုပ်သည် လုံးဝ ပုန်ကန်လိုမည်မဟုတ်ဟု အာမခံပါသည်” ဟု ပြောရဲသနည်း။ မည်သူမှ အလွန်မသေချာနိုင်ပါ။ လူအများစုသည် ဘုရားသခင်ကို ယုံကြည်လာခဲ့ကြသည်မှာ နှစ်ပေါင်း ၁၀ သို့မဟုတ် ၂၀ ကျော်ကြာခဲ့ပေပြီ။ သို့သော် မည်သူကမျှ ဘုရားသခင်အပေါ် အမှန်တကယ် ကျိုးနွံနာခံခြင်းကို မရနိုင်ကြပေ။ လူများသည် စာတန်ကြောင့် ဖောက်ပြန်ပျက်စီးခြင်းကို နက်နက်ရှိုင်းရှိုင်းခံစားနေကြရပြီး၊ လူများ၏စိတ်နှလုံးများထဲတွင် စာတန်၏စိတ်သဘောထားသည် ခိုင်မာစွာ အမြစ်တွယ်နေခဲ့ပြီးဖြစ်သည်ကို ဤသည်က ပြသရန် လုံလောက်ပါသည်။ သင်တို့ကိုယ်တိုင်ပင်လျှင် တူးဖော်ထုတ်၍ မရနိုင်သည့် ဖောက်ပြန်ပျက်စီးသည့်အရာအချို့ရှိကြသည်။ ငါသည် စကားပေါင်းများစွာကို ပြောခဲ့ပြီးပြီ၊ သမ္မာတရားများစွာကို ဖော်ပြခဲ့ပြီးပြီ။ သို့သော်လည်း သမ္မာတရားကို အမှန်တကယ် နားလည်သူ တစ်ယောက်မျှ မရှိသလောက်ပင် ဖြစ်သည်။ ယခုခေတ်လူများသည် ခေါင်းမာစွာဖြင့် ဦးနှောက်ကို မသုံးကြပေ။ သူတို့သည် ပြင်းထန်လွန်ကဲသော အတိုင်းအတာတစ်ခုအထိ ထုံထိုင်းကြပြီး၊ တုံးအကြသည်။ သူတို့သည် အနည်းငယ်မျှသာ မသိနားမလည်ကြသည်မဟုတ်ပေ။ သူတို့၏ပုန်ကန်လိုသည့်သဘာဝများသည် ပုံပေါ်နေပြီဖြစ်သော်လည်း၊ သင်တို့သည် ဤသည်ကို ရှင်းလင်းပြတ်သားစွာ မမြင်နိုင်ကြသေးပေ။

လူအချို့သည် ခရစ်တော်ကို တစ်ရက် သို့မဟုတ် နှစ်ရက်ကြာ ကြုံတွေ့ပြီးသည့်နောက် “ဤသည်မှာ ဘုရားသခင်ဖြစ်သည်” ဟူ၍ သူ့ကို အကျွမ်းတဝင်မရှိလှကြောင်း တွေ့ရှိပြီး၊ အနည်းငယ် ချုပ်တည်းထားရသလို ခံစားမိသည်။ သူတို့၏စိတ်နှလုံးများထဲ၌ ဤအတွေးမျိုးရှိကြသော်လည်း၊ သူနှင့်ထိတွေ့ပြီးနောက် ရက်ပေါင်း ၁၀ ရက် သို့မဟုတ် ရက်သတ္တပတ် နှစ်ပတ်ခန့်ကြာပြီးနောက်တွင် သူတို့သည် တဖြည်းဖြည်းချင်း သူနှင့်ပို၍ရင်းနှီးလာကြပြီး၊ သူနှင့် တိုး၍တိုး၍ နီးစပ်လာသည်။ သူတို့၏စိတ်နှလုံးများထဲတွင် ချုပ်တည်း၍ မထားကြတော့ဘဲ၊ သူတို့သည် သူတို့၏အဆင့်အတန်းနှင့် သူ၏အဆင့်အတန်းအကြားတွင် ခွဲခြားထားခြင်းမရှိကြတော့ပေ။ သူတို့အကြားတွင် အဆင့်မခြား၊ ဝါစဉ်မထားဘဲ လုံးဝဥဿုံ တူညီခြင်းရှိသည့်အလားဖြစ်သည်။ ဘုရားသခင်သည် လူတို့နှင့်အတူ နေထိုင်ပြီး ပျော်ရွှင်မှုကို ဝေမျှခံစားသင့်သည်ဟု ထင်ကြသည်။ ရံဖန်ရံခါတွင် ဤလူများသည် အဘယ်ကြောင့် ဤကဲ့သို့ဖြစ်နေရသနည်းဟု ငါ တွေးဆမိသည်။ အကယ်၍ ငါသည် သူတို့ကို အမြဲ ပြုပြင်ပြီး ဩဝါဒပေးနေမည်ဆိုပါက၊ သူတို့သည် မုချဧကန် ယဉ်ကျေးစွာ ပြုမူ၍ ကျိုးနွံနာခံလိမ့်မည်။ ရံဖန်ရံခါတွင် ငါသည် တစ်ယောက်ယောက်နှင့် တန်းတူရည်တူသကဲ့သို့ စကားပြောသောအခါ၊ “အင်း ဘုရားသခင်က ကျွန်ုပ်အပေါ် မည်မျှကောင်းလိုက်သလဲဆိုသည်ကို ကြည့်ပါ” ဟူ၍ သူတို့ တွေးကြသည်။ သင့်အပေါ် ကောင်းခြင်းဆိုသည်က သင့်တွင် ပုန်ကန်လိုသည့်စိတ်သဘောထား မရှိကြောင်း သို့မဟုတ် သင်၏သဘာဝအနှစ်သာရသည် ကောင်းကြောင်းကို သက်သေမပြပါ။ ထိုသို့မဟုတ်လော။ လူအချို့နှင့် ဆက်ဆံလျှင် ငါသည် သူတို့ကို နည်းနည်းပို၍ကောင်းပြပြီး နည်းနည်းပြုံးပြလိုက်သောအခါ သူတို့သည် သူတို့လာသည့်နေရာ၊ သူတို့၏ကိုယ်ပိုင် လက္ခဏာနှင့် သူတို့၏အနှစ်သာရက မည်သည်ဖြစ်သည်ဆိုသည်တို့ကို မေ့သွားကြပြီး၊ စကြဝဠာထဲရှိ သူတို့၏နေရာကို မေ့သွားကြသည်။ သူတို့သည် ဤသည်တို့အားလုံးကို မေ့သွားကြသည်။ လူများ၏သဘာဝများသည် အစစ်အမှန်ပင် ဆိုးနိုင်သမျှ အဆိုးဆုံးဖြစ်ကြသည်။ သူတို့တွင် ဘာပဲဖြစ်ဖြစ် မည်သည့်ဆင်ခြင်တုံတရားမျှ မရှိကြချေ။ အကယ်၍ လူအချို့သည် သူတို့က အလွန်ပင် ကောင်းသည်ဟု ယုံကြည်ပါက ထိုအခါ အချိန်ကာလတစ်ခုကြာအောင် ဘုရားသခင်နှင့်ဆက်ဆံကြည့်ကာ သင့်အတွင်းစိတ်ထဲရှိ ပုန်ကန်လိုစိတ်နှင့် ခုခံလိုစိတ်အားလုံးတို့ကို မည်သို့ထုတ်ဖော်ပုံကို ကြည့်ကြည့်ပါ။ အချိန်ကာလတစ်ခုကြာအောင် ဘုရားသခင်နှင့် ထိတွေ့ကြည့်ပါ။ ငါသည် သင့်ကို သတိပေးလိမ့်မည်မဟုတ်ပါ သို့မဟုတ် အပြစ်ဖော်ဆုံးမလိမ့်မည်မဟုတ်ပါ၊ သို့မဟုတ် ပြုပြင်မည်မဟုတ်။ ထို့အပြင် သင့်ကို မည်သူကမျှ မိတ်သဟာယဖွဲ့လိမ့်မည်မဟုတ်ပါ။ သင်သည် သင်ကိုယ်တိုင် တွေ့ကြုံရလိမ့်မည်ဖြစ်ပြီး၊ မည်သည့်အတိုင်းအတာအထိ သင်တွေ့ကြုံခံစားနိုင်သည်ကို ငါတို့ ကြည့်မည်။ သမ္မာတရားကို မရရှိဘဲ သင်သည် လုံးဝ စိတ်မသက်မသာဖြင့် သေချာပေါက် ကျရှုံးလိမ့်မည်။ အကျိုးဆက်များက မတွေးဝံ့စရာပင်ဖြစ်လိမ့်မည်။ လူများ၏ပုန်ကန်သော စိတ်သဘောထားများသည် အလွန်ပြင်းထန်လွန်းသည်။ သူတို့၏စိတ်နှလုံးများသည် အခြားလူများကို နေရာမပေးနိုင်ပါ။ သင်၏ပုန်ကန်လိုသောစိတ်သဘောထား၊ စာတန်ဆန်သောသဘာဝနှင့် မာနထောင်လွှားသောစိတ်နှလုံးတို့သည် အခြားလူများကို နေရာမပေးနိုင်ပါ။ အချိန်ကာလတစ်ခုကြာအောင် ငါနှင့် ထိတွေ့ဆက်ဆံကြည့်ပြီးသည့်နောက်တွင် လူအချို့တွင် မမှန်ကန်သည့်အတွေးအချို့ ရှိကောင်းရှိလာနိုင်သည်။ အကယ်၍ ဤအတွေးများကို မဖြေရှင်းပါက ၎င်းတို့က အယူအဆများ သို့မဟုတ် ဝေဖန်သုံးသပ်မှုများများဖြစ်လာသည်နှင့်တစ်ပြိုင်နက်၊ သူတို့သည် သူတို့အန္တရာယ်ကျရောက်သည်ကို တွေ့ရလိမ့်မည်။ “ယင်းက သင်သည် သာမန်၊ ပုံမှန်ဆန်လွန်းသောကြောင့်ဖြစ်သည်။ သခင်ယေရှုအပေါ် ကျွန်ုပ်၏ယုံကြည်ခြင်းမှာတော့ ကျွန်ုပ်သည် ဤကဲ့သို့မဟုတ်ပါ” ဟူ၍ လူအချို့က ပြောဆိုကြသည်။ ၎င်းမှာ ယေရှုအပေါ်ထားသည့် သင်၏ယုံကြည်ချက်နှင့် အတူတူပင်ဖြစ်ပါသည်။ အကယ်၍ သင်တို့သည် ယေရှု၏ခေတ်တွင် ရှိနေပါက သင်တို့သည် ဖာရိရှဲများထက် ပိုကောင်းအောင်လုပ်နိုင်လိမ့်မည်မဟုတ်ပေ။ သင်တို့၏စိတ်ထဲတွင် အယူအဆများအပြည့်ဖြစ်နေလိမ့်မည်။ သင်သည် ယုဒထက် ပိုကောင်းလိမ့်မည်ဟု မထင်ပါနှင့်။ သူသည် သခင့်ကို သစ္စာဖောက်နိုင်ပြီး၊ ကိုယ်တော်၏ပိုက်ဆံကို သူ့ကိုယ်ပိုင်သုံးစွဲဖို့အတွက် ခိုးယူခဲ့သည်။ သင်သည် ကိုယ်တော်ကို သစ္စာဖောက်ခြင်း သို့မဟုတ် အသင်းတော်ပိုင်ပိုက်ဆံကို အဆင်အခြင်မဲ့သုံးစွဲခြင်း မပြုလုပ်ကောင်း မပြုလုပ်နိုင်သော်လည်း၊ သခင့်ထံ ကျိုးနွံနာခံခဲ့သည့်သူဖြစ်မည်မဟုတ်။ ထို့အပြင် သင်သည် ဧကန်မုချ အယူအဆများ၊ ပုန်ကန်ခြင်းနှင့် ခုခံခြင်းတို့အပြည့်နှင့်ဖြစ်လိမ့်မည်။ သခင်ယေရှု၏နှုတ်ကပတ်တော်များနှင့် အမှုတော်တို့သည် ဘုရားသခင်၏ပေါ်ထွန်းခြင်းနှင့် အမှုတော်တို့ပင်ဖြစ်သည်။ အဘယ်ကြောင့် ယုဒက သခင့်ကို ဆန့်ကျင်ခဲ့ရသနည်း။ သူ၏သဘာဝသည် ဆိုးယုတ်လွန်းသောကြောင့်ဖြစ်သည်။ သူသည် ခရစ်တော်ကို နေရာမပေးနိုင်ခဲ့ဘဲ သူ့ကို ဆက်လက်၍ ရန်လိုရန်ဖက်ပြုခဲ့သည်။ ပေတရုသည်လည်း ထိုစဉ်အချိန်က ဆင်းရဲဒုက္ခကြီးစွာခံစားခဲ့ရသည်မဟုတ်လော။ နောက်ဆုံးတွင် သူ၏လူ့သဘာဝက အခြားသူများနှင့် နှိုင်းစာလျှင် ထိုစဉ်အချိန်က အနည်းငယ်ပို၍ကောင်းနေခဲ့သောကြောင့်နှင့် သူသည် ဘုရားသခင်အား ချစ်ခြင်းကို လိုက်စားနိုင်ခဲ့သောကြောင့်၊ သူသည် နောက်ဆုံးတွင် စုံလင်အောင်ပြုလုပ်ပေးခြင်းကို ခံခဲ့ရသည်။ ထိုစဉ်တုန်းက သူ့တွင်လည်း အယူအဆအချို့နှင့် ယေရှုနှင့်ပတ်သက်၍ ထင်မြင်ချက်များရှိခဲ့သော်လည်း၊ သူသည် သခင့်အား ချစ်ခြင်းကို လိုက်စားနိုင်ခဲ့သောကြောင့် နောက်ဆုံးတွင် သခင်ယေရှုအကြောင်း အသိပညာအချို့ကို ရခဲ့သည်။ ထို့ကြောင့် မကြွားဝါနှင့်။ သင်မတွေ့ကြုံရသေးသောတစ်ခုခုတွင် သင်အောင်မြင်နိုင်ပြီး ရမှတ်အပြည့်ရနိုင်သည်ဟု အာမ မခံနှင့်။ ဤသည်မှာ အစစ်အမှန်မဟုတ် သို့မဟုတ် လက်တွေ့မကျပါ။ ဤသည်ကို သင်သည် ပထမဦးစွာ တွေ့ကြုံကြည့်ရမည်။ သို့မှသာ သင်ဝေမျှသည့် သိနားလည်မှုနှင့် ထိုးထွင်းအမြင်များသည် လက်တွေ့ကျလိမ့်မည်။ “ဘုရားသခင်၊ ကျွန်ုပ်၏အိမ်သို့ ကြွတော်မူပါ။ အခြားလူများလုပ်သလို ကျွန်ုပ်က သင့်ကို စိတ်ဆိုးအောင် မလုပ်ပါဟု ကျွန်ုပ် ကတိပေးပါသည်။ အခြားလူများကဲ့သို့ လူမဆန်စွာ ပြုမူမည်မဟုတ်ဟု ကျွန်ုပ် ကတိပေးပါသည်” ဟူ၍ မပြောပါနှင့်။ ဤသည်မှာ မကျိန်းသေပါ။ အဘယ်ကြောင့်ဆိုသော် လူများအတွင်းရှိ ပုံမှန်လူ့သဘာဝ၏ အခြေခံကျသော သွင်ပြင်လက္ခဏာများသည် ဖျက်ဆီးခြင်းခံလိုက်ရပြီးဖြစ်သောကြောင့်၊ သူတို့၏ပုံမှန်လူ့သဘာဝသည် သူတို့၏အသိစိတ်နှင့် ဆင်ခြင်တုံတရားတို့နှင့်အတူတကွ ပျောက်ဆုံးသွားခဲ့သောကြောင့်ဖြစ်သည်။ ပုံမှန်လူ့သဘာဝ၏အခြေခံအသိဉာဏ်၊ ရိုးရှင်းစွာနှင့် ရိုးသားစွာ စကားပြောဆိုခြင်း၊ နားထောင်နိုင်ခြင်းနှင့် ကျိုးနွံနာခံနိုင်ခြင်းစသည့် ဤကဲ့သို့သောအပြုသဘောဆောင်သည့်အရာများအားလုံးသည် လူများအတွင်းထဲမှနေ၍ ပျောက်ဆုံးသွားပြီးခဲ့လေပြီ။ သို့ဖြစ်၍ အသက်ရှင်နေထိုင်ဖို့အတွက် လူများ၏စည်းမျဉ်းများနှင့် ဘဝတွင် သူတို့၏ရည်မှန်းချက်ပန်းတိုင်များသည် ပြောင်းလဲသွားခဲ့ပြီးဖြစ်သည်။ သူတို့အားလုံးသည် စာတန်ဆန်သောအတွေးအခေါ်ကို လိုက်နာစောင့်ထိန်းကြပြီး၊ စာတန့်သဘာဝ၏လွှမ်းမိုးခြင်းကို ခံရသည်။ သူတို့၏စကားသည် လှည့်ဖြားတတ်ပြီး ဖြီးဖြန်းသည့်စကားဖြစ်သည်။ သူတို့သည် လေယူရာ မည်သည့်ဘက်သို့မဆို တိမ်း၍ ယိမ်းကြသည်။ ထို့အပြင် သူတို့သည် သာယာနှစ်လိုဖွယ်ထင်ရသည့်အရာများကို ပြောရာတွင် ထူးချွန်ကြသည်။ ဤကဲ့သို့အသက်ရှင်နေထိုင်ရခြင်းသည် ကောင်းသည်ဟု သူတို့ ယုံကြည်ကြသည်။ အဘယ်ကြောင့် လူသားများသည် နက်နက်ရှိုင်းရှိုင်း ဖောက်ပြန်ပျက်စီးနေသည်ဟု ဆိုရသနည်း။ အလွန်နက်နက်ရှိုင်းရှိုင်း ဖောက်ပြန်ပျက်စီးနေသောကြောင့် လူသားများတွင် ပုံမှန်လူ့သဘာဝတစ်ခုခု ကျန်နေသေးသလော။ သင့်တွင် ဖောက်ပြန်ပျက်စီးသောစိတ်သဘောထားရှိသည်ဟု သင်ယုံကြည်သည်။ သင်ယုံကြည်သောထိုစိတ်သဘောထားသည် အနည်းငယ် မာနထောင်လွှားရုံသာ၊ မိမိကိုယ်ကို မှန်ကန်သည်ဟု ယူမှတ်ပြီး မာနကြီးရုံသာ၊ စကားပြောရာတွင် အနည်းငယ် လှည့်ဖြားတတ်ရုံသာ သို့မဟုတ် သင်၏တာဝန်များကို ထမ်းဆောင်ရာတွင် အနည်းငယ် ဝတ်ကျေတမ်းကျေလုပ်ရုံသာဖြစ်သည်။ ဤမျှသာ ဖြစ်သည်။ သို့သော် ဤအသိသည် တိမ်လွန်းသည်။ ၎င်းသည် အပေါ်ယံသာဖြစ်သည်။ အဓိကသော့ချက်မှာ လူသားသည် သဘာဝအားဖြင့် ဆိုးယုတ်သည်ဟူသည့်အချက်ဖြစ်သည်။ လူများအားလုံးသည် ဆိုးယုတ်မှုကို ချစ်ကြောက်ရိုသေကြပြီး ဘုရားသခင်ကို ငြင်းဆန်၍ အာခံကြသည်။ ထို့အပြင် သူတို့၏ပုံမှန်လူ့သဘာဝသည် ကမ္ဘာမြေကြီး၏မျက်နှာပြင်ပေါ်မှနေ၍ ပျောက်ကွယ်သွားပြီးဖြစ်သည်။ ဤသို့ဖြစ်နေသည်မဟုတ်လော။ ထို့ကြောင့် လူများသည် ဖန်ဆင်းခံဖြစ်ခြင်း၏စံနှုန်းပြည့်မီစေရန် မည်သည်ကို လုပ်သင့်သနည်း။ အဓိကသော့ချက်မှာ ဘုရားသခင်၏နှုတ်ကပတ်တော်များအတွင်းမှနေ၍ လက်တွေ့လုပ်ဆောင်ခြင်းလမ်းကြောင်းတစ်ခု၊ သင့်တော်သော လက်တွေ့လုပ်ဆောင်ခြင်းနည်းလမ်းတစ်ခုတို့ကို ရှာဖို့ ဖြစ်သည်။ လူသားမျိုးနွယ်အကြားတွင် သူမတူထူးကဲစွာ ကောင်းသောလူများမရှိသည်ကို သင်တို့အားလုံး သိကြသည်။ သို့ဖြစ်လျှင် အဘယ်ကြောင့် လူအချို့တွင် လူ့သဘာဝရှိကြ၍ အခြားလူများတွင် မရှိကြကြောင်းကို ယခုမှလာ၍ ပြောသနည်း။ လူ့သဘာဝရှိသောလူများသည် ဤသမ္မာတရားများကို အမှန်တကယ် လက်တွေ့လုပ်ဆောင်နိုင်ကြသလော။ သူတို့သည်လည်း ၎င်းတို့ကို လက်တွေ့မလုပ်ဆောင်နိုင်ကြပေ။ နှိုင်းယှဉ်၍ ပြောရလျှင် သူတို့သည် သူတို့၏စိတ်နှလုံးများထဲတွင် အနည်းငယ်ဆိုရုံမျှသာ ပို၍ကြင်နာတတ်ကြပြီး ပို၍နူးညံ့ကြခြင်း၊ သူတို့၏အလုပ်တွင် အနည်းငယ် ပို၍တာဝန်သိတတ်ကြခြင်းသာဖြစ်သည်။ သို့သော် ဤသည်တို့အားလုံးမှာ အတော်အသင့်ဖြစ်ကြပြီး၊ အပြည့်အဝ မဟုတ်ကြပေ။ အကယ်၍ သင်သည် တစ်ယောက်ယောက်ကို အကဲဖြတ်၍ ဤလူသည် လုံးဝ ကောင်းပြီး အပြစ်အနာအဆာ သို့မဟုတ် ပုန်ကန်လိုခြင်းမရှိကြောင်း၊ သူသည် လုံးလုံးလျားလျား လိုက်လျောပြီး ကျိုးနွံနာခံတတ်ကြောင်းနှင့် သူ၏တာဝန်များကို ထမ်းဆောင်ရာတွင် လုံးဝ ဝတ်ကျေတမ်းကျေမလုပ်ကြောင်း ပြောပါက ဤသည်မှာ ချဲ့ကားပြောခြင်းမဟုတ်လော။ ၎င်းသည် အချက်အလက်အမှန်များအတိုင်းဖြစ်သလော။ ဤကဲ့သို့သောလူ အမှန်တကယ် ရှိသလော။ အကယ်၍ ဤသည်မှာ ကိစ္စများကို သင်တို့ နားလည်သဘောပေါက်သည့်ပုံနည်းလမ်းဖြစ်ပါက၊ ယင်းသည် လွဲချော်နေသည်။ သို့သော် အကယ်၍ သင်တို့က “ကျွန်ုပ်တို့လူသားများကတော့ သွားပါပြီ။ ကျွန်ုပ်တို့အထဲမှ တစ်ဦးကမျှ မကောင်းပါ၊ သို့ဖြစ်လျှင် ဘုရားသခင်အပေါ် ယုံကြည်ခြင်းက ဘာအသုံးကျတော့မည်နည်း။ ကျွန်ုပ်ကတော့ ရိုးရိုးရှင်းရှင်းပဲ ယုံကြည်ခြင်းကို ရပ်လိုက်ပြီး သေဖို့ကိုပဲ စောင့်လိုက်ပါတော့မည်” ဟု ယုံကြည်ကြပါက ဤသည်မှာလည်း အဓိပ္ပါယ်မရှိခြင်းဖြစ်သည်။ သင်တို့သည် သာမန်ရိုးရိုးစကားကို နားမလည်ကြဘိသကဲ့သို့ အမြဲ အစွန်းရောက်ကြသည်။ သင်တို့သည် အမြဲ တစ်ဘက်သို့ ယိမ်းလျှင်ယိမ်း၊ မဟုတ်လျှင် အခြားတစ်ဘက်သို့ ယိမ်းကြသည်။ အကယ်၍ ငါက ပို၍နူးညံ့၊ ညင်သာစွာပြောပါက သင်တို့သည် သင်တို့ကိုယ်သင်တို့ သိဖို့ ပျက်ကွက်ကြလိမ့်မည်။ သို့သော် အကယ်၍ ကျွန်ုပ်က ခက်ထန်လွန်း၊ ကြမ်းတမ်းလွန်းစွာ ပြောပါက သင်တို့သည် သင်တို့၏ခေါင်းများကို ငိုက်စိုက်ချလျက် အပျက်သဘောဆောင်လာကြကာ၊ သင်တို့ကိုယ်သင်တို့အပေါ်ပင်လျှင် အရှုံးပေးလက်လျှော့လိုက်ကြလိမ့်မည်။ လူအချို့သည် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ရှုတ်ချခြင်းတို့ကို ကြားရသောအခါ သူတို့သည် ချက်ချင်း ကြက်သေသေသွားကြပြီး သူတို့သည် သွားပြီ၊ သူတို့တွင် ကယ်တင်ခြင်းခံရဖို့ မျှော်လင့်ချက်မရှိတော့ ဟူ၍ ယုံကြည်ကြသည်။ ဤလူများသည် အတိအကျပင် ကယ်တင်ဖို့ အခက်ခဲဆုံးသောလူများဖြစ်ကြလေသည်။ အဘယ်ကြောင့်ဆိုသော် သူတို့သည် သာမန်ရိုးရိုးစကားကိုပင် နားမလည်ကြသောကြောင့်ဖြစ်သည်။ ယခုတွင် ဘုရားသခင်က လူများကို စကားပြော၍ ဖော်ထုတ်သောအခါ ၎င်းမှာ လူသား၏ဖောက်ပြန်ပျက်စီးသောသဘာဝ၏အရင်းအမြစ်ကို သူတို့ နားလည်အောင်လုပ်ဖို့နှင့် အဘယ်ကြောင့် လူသားသည် ဘုရားသခင်ကို ပုန်ကန်နိုင်ရသည်ကို နားလည်စေဖို့ဖြစ်သည်။ ဤအရာများကို ဖော်ထုတ်ခြင်းသည် လူများအတွက် ကောင်းကျိုးဖြစ်ထွန်းစေသည်။ အကယ်၍ ဤအရာများကို မဖော်ထုတ်ပါက သင်သည် ကောင်းကင်တမန်မင်းက သွေးနားထင်ရောက်နေသည်ဟု အမြဲ ပြောဆိုလျက် သို့မဟုတ် ဤလူက မာနထောင်လွှားသည်၊ ထိုလူက ပုန်ကန်လိုသည်ဟု ပြောဆိုလျက် သင့်ကိုယ်သင် ဘယ်တော့မှ မသိလိုက်ဘဲ၊ အဆုံးအထိ ယုံကြည်နေလိမ့်ဦးမည်။ သင့်ကိုယ်သင်နှင့်ပတ်သက်လျှင် အဘယ်သို့နည်း။ “ကျွန်ုပ်တို့သည် တကယ့်ကို ဘုရားသခင်အပေါ် ပုန်ကန်လိုကြသည်” ဟူ၍ အမြဲ ပြောသောလူများလည်း ရှိကြသည်။ သို့သော် သူတို့ပုန်ကန်လိုခြင်း၏အရင်းအမြစ်ကို မသိကြသေးဘဲ၊ ထိုအခြေအနေများ၏အနှစ်သာရကို ထိုးထွင်းသိမြင်ခြင်း သို့မဟုတ် နားလည်ခြင်းမရှိကြပေ။ ဆိုလိုသည်မှာ သူတို့သည် မပြောင်းလဲနိုင်ကြသည့်အပြင် ကယ်တင်၍ မရနိုင်ပေ။ သင်တို့သည် ဤစကားများကို နားလည်သဘောပေါက်နိုင်စွမ်းရှိကြသလော။ (ရှိပါသည်။)

ကျွန်ုပ် ယခုလေးတင် မိတ်သဟာယပြုခဲ့ပြီးသည့်အရာနှင့်ပတ်သက်၍ ပဓာနကျသည့်အပိုင်းနှစ်ပိုင်းရှိသည်။ တစ်ခုမှာ ဘုရားသခင်အပေါ် ယုံကြည်ရာတွင် လူတစ်ယောက်သည် ဖန်ဆင်းခံတစ်ဦး၏စံနှုန်းကို လုံးဝ ပြည့်မီစေလျက် အစစ်အမှန် ကျိုးနွံနာခံခြင်းကို ရရှိသင့်သည်။ နောက်တစ်ခုမှာ လူများအတွင်းတွင် ပုန်ကန်လိုခြင်းကို ဖော်ထုတ်ခြင်းနှင့် သူတို့၏သဘာဝကို ဖော်ထုတ်ခြင်းတို့က သူတို့ကိုယ်သူတို့ သိရစေသည်။ အကယ်၍ သူတို့ကို ဤကဲ့သို့ မဖော်ထုတ်ဘဲ သူတို့ကိုယ်သူတို့ သိအောင် မလုပ်ပါက ထိုအခါတွင် လူတိုင်းက သူတို့သည် ကောင်းပြီး အခြားလူများထက် သာကြောင်းကို ပြောကြလိမ့်မည်။ ဥပမာ “ကျွန်ုပ်သည်လည်း အလွန်နက်နက်ရှိုင်းရှိုင်းဖောက်ပြန်ပျက်စီးနေသည်” ဟူ၍ လူအချို့က ပြောကြသော်လည်း၊ သူတို့သည် အချိန်ကာလတစ်ခုကြာအောင် အခြားလူများနှင့် အပြန်အလှန်ပေါင်းဖော်ဆက်ဆံသောအခါ “ကျွန်ုပ်ဟာ ဘာမှ မကောင်းပါ၊ သင်သည်လည်း မထူးပေ၊ ထို့အပြင် တကယ်တမ်းတွင် ကျွန်ုပ်ထက် ပို၍ပင်ဆိုးသည်ဟု ကျွန်ုပ်မြင်သည်” ဟူ၍ တွေးလျက် သူတို့သည် အခြားလူများထက် သာနေသေးသည်ဟု ယုံကြည်ကြသည်။ သင်သည် အခြားလူများထက် ပိုသာသည်ဟု မထင်ပါနှင့်။ သင်သည် အခြားလူများထက် ပို၍သာသည်ဆိုသည်မှာ လုံးဝ လုံးဝ မဖြစ်နိုင်ပါ။ လူများ၏ပုန်ကန်လိုသောသဘာဝများသည် အားလုံး အတူတူချည်းပင်ဖြစ်သည်။ ဤသည်မှာ အားလုံး ရှင်းလင်းပါသလော။ ယခုတွင် ကျွန်ုပ်တို့သည် ဤအကြောင်းကို မိတ်သဟာယပြုခြင်း ပြီးဆုံးသည့်အခါတွင် သင်တို့အားလုံး မည်သို့ထင်ကြသနည်း။ “ဘုရားသခင်အပေါ် ကျွန်ုပ် ယုံကြည်လာခဲ့သည်မှာ နှစ်ပေါင်းများစွာကြာခဲ့ပြီ။ ထို့အပြင် ဘုရားသခင်ထံ ကျိုးနွံနာခံခဲ့သောတစ်ယောက်သည် ကျွန်ုပ်ပင် ဖြစ်ခဲ့သည်ဟု ကျွန်ုပ် ထင်ခဲ့သည်။ ယနေ့၊ ဘုရားသခင်သည် မိတ်သဟာယပြုခြင်းပြီးဆုံးသည့်အခါတွင် ဘုရားသခင်ထံ ကျွန်ုပ် အမှန်အကန် ကျိုးနွံနာခံခြင်း မရှိကြောင်းကို နောက်ဆုံးတော့ ကျွန်ုပ် သဘောပေါက်သွားသည်။ ထို့အပြင် ကျွန်ုပ်သည် သူ့ကို ဘုရားသခင်အဖြစ် မဆက်ဆံသေးပေ။ ဘုရားသခင်ထံ ကျိုးနွံနာခံဖို့ကိုပင်လျှင် ကျွန်ုပ် မလုပ်ဆောင်နိုင်ခဲ့ပါ။ ကျွန်ုပ်သည် လုံးဝကို အသိစိတ်ကင်းမဲ့ပြီး ကျွန်ုပ်၏ယုံကြည်ခြင်းသည် ရှုပ်ထွေးနေသည်” ဟူ၍ သင်တို့ တွေးနေကြသလော။ အကယ်၍ သင်တို့တွင် ဤကဲ့သို့သောအသိမျိုး အမှန်တကယ် ရှိနေပါက ထိုအခါ ဘုရားသခင်အပေါ် ယုံကြည်ခြင်း၏မှန်ကန်သောလမ်းကြောင်းပေါ်သို့ ဝင်ရောက်ပြီး သူ့ထံ ကျိုးနွံနာခံသောသူတစ်ယောက်ဖြစ်လာဖို့ သင့်အတွက် မျှော်လင့်ချက်ရှိပါသည်။ ထိုအခါမှသာ သင်သည် ကယ်တင်ခြင်းရရှိနိုင်သည်။

ကောက်နုတ်ချက် (၃)

အရေအတွက် များပြားလှစွာသော ယုံကြည်သူများသည် အသက်စိတ်သဘောထား ပြောင်းလဲခြင်းအပေါ် အရေးထားဖို့ ပျက်ကွက်ကြသည်။ ယင်းအစား ၎င်းတို့အပေါ်ထားသည့် ဘုရားသခင်၏ သဘောထားအပေါ်ကိုလည်းကောင်း၊ ဘုရားသခင်၏ စိတ်နှလုံးထဲတွင် ၎င်းတို့နေရာတစ်ခု ယူထားခြင်း ရှိမရှိဆိုသည့်အပေါ်ကိုလည်းကောင်း ၎င်းတို့ အာရုံစိုက်ပြီး စိုးရိမ်ပူပန်ကြသည်။ ဘုရားသခင်၏အမြင်တွင် ၎င်းတို့ မည်သို့ပုံပေါက်သည်နှင့်ပတ်သက်၍လည်းကောင်း၊ သူ၏ စိတ်နှလုံးထဲတွင် ၎င်းတို့ နေရာတစ်ခုကို ယူထားမထားဆိုသည်နှင့်ပတ်သက်၍လည်းကောင်း ၎င်းတို့သည် အစဉ်သဖြင့် ခန့်မှန်းဖို့ ကြိုးစားနေကြသည်။ လူများစွာတို့သည် ဤအတွေးမျိုးကို စိတ်ထဲတွင် သိုထားကြသည်။ ပြီးလျှင် အကယ်၍ ဘုရားသခင်နှင့် ၎င်းတို့ မျက်နှာချင်းဆိုင် အမှန်တကယ် တွေ့လာရပါက ဘုရားသခင်က ၎င်းတို့ကို စကားပြောသောအခါ သူသည် ပျော်ရွှင်နေသလော သို့မဟုတ် စိတ်ဆိုးနေသလောဆိုသည်ကို ၎င်းတို့ အစဉ်သဖြင့် စောင့်ကြည့်လေ့လာကြသည်။ ထို့နောက်တွင် “ဘုရားသခင်က ကျွန်တော့်ရဲ့ အခက်အခဲတွေကို ပြောခဲ့သေးသလား။ အဲဒီအပြင် ကျွန်တော့်ကို သူဘယ်လိုထင်သလဲ။ ကျွန်တော့်အတွက် သူစိုးရိမ်ပူပန်မှု တစ်ခုခုကို ပြသေးသလား” ဟူ၍ အခြားသူများအား အစဉ်သဖြင့် မေးမြန်းစုံစမ်းနေသူများ ရှိကြသည်။ အချို့တွင် ပို၍ပင် ပြင်းထန်သော ပြဿနာများ ရှိကြသည်။ အကယ်၍ ဘုရားသခင်က ၎င်းတို့ကို ဖျတ်ခနဲကြည့်လိုက်လျှင်ပင် ၎င်းတို့သည် ပြဿနာအသစ်တစ်ခုကို ရှာဖွေတွေ့ရှိလိုက်ဘိသကဲ့သို့ ဖြစ်သည်။ “အိုး သွားပြီ၊ ဘုရားသခင်က အခုပဲ ကျွန်တော့်ကို မျက်လုံးတစ်ချက် ဝေ့ကြည့်လိုက်တယ်။ ပြီးတော့ သူ့မျက်လုံးထဲက အကြည့်တွေက အရမ်း ပျော်ရွှင်တဲ့ပုံ မပေါက်ဘူး။ ဒါဟာ ကောင်းတဲ့ လက္ခဏာတော့ မဟုတ်ဘူး” ဟူ၍ဖြစ်သည်။ လူများသည် ထိုကဲ့သို့သော အရာများအပေါ် အလွန့်အလွန် အရေးထားကြသည်။ အချို့လူများက “ကျွန်တော်တို့ ယုံကြည်တဲ့ ဘုရားသခင်က လူ့ဇာတိခံ ဘုရားသခင်ပဲ။ ဒီတော့ တကယ်လို့များ သူက ကျွန်တော်တို့ကို အာရုံမစိုက်ဘူးဆိုရင် ဒါဟာ ကျွန်တော်တို့အတွက် ဇာတ်သိမ်းသွားပြီ မဟုတ်လား” ဟု ပြောကြသည်။ ဤအရာအားဖြင့် ၎င်းတို့ ဆိုလိုသည်မှာ “တကယ်လို့များ ဘုရားသခင်ရဲ့ စိတ်နှလုံးထဲမှာ ကျွန်တော်တို့အတွက် နေရာမရှိရင် ကျွန်တော်တို့က ဘာလို့များ ဒုက္ခခံ ယုံကြည်သင့်လဲ။ ယုံကြည်တာကို ကျွန်တော်တို့ ရပ်လိုက်သင့်တယ်” ဟူ၍ဖြစ်သည်။ ဤသည်မှာ အသိစိတ် ကင်းမဲ့ခြင်း မဟုတ်လော။ လူများသည် ဘုရားသခင်အပေါ် အဘယ်ကြောင့် ယုံကြည်သင့်သည်ကို သင်သိပါသလား။ ၎င်းတို့၏စိတ်နှလုံးများထဲတွင် ဘုရားသခင်အတွက် နေရာတစ်ခုရှိမရှိကို လူများသည် မည်သည့်အခါမျှ မဆင်ခြင်ကြသည့်တိုင် ၎င်းတို့သည် ဘုရားသခင်၏ စိတ်နှလုံးထဲတွင်မူ ၎င်းတို့အတွက် နေရာတစ်ခုကို လိုချင်ကြသည်။ ၎င်းတို့သည် မာနထောင်လွှားပြီး စိတ်ကြီးဝင်လိုက်လေခြင်းပါတကား။ ဤသည်မှာ ၎င်းတို့၏ အသိစိတ် အကင်းမဲ့ဆုံးသော အစိတ်အပိုင်းဖြစ်သည်။ ဘုရားသခင်က အခြားသူတစ်ဦးဦးကို သာကြောင်းမာကြောင်း မေးမြန်းပြီး ၎င်းတို့၏ အမည်ကို မမေးမခေါ်သောအခါ သို့မဟုတ် ၎င်းတို့ထက် အခြားသူများကို စိုးရိမ်ပူပန်ကြောင်းနှင့် ဂရုစိုက်ကြောင်းတို့ကို ပြသသောအခါ ၎င်းတို့သည် မကျေမနပ်ခံစားကြရပြီး ဘုရားသခင်သည် မဖြောင့်မတ်ကြောင်းနှင့် တရားမမျှတသည့်အပြင် ကျိုးကြောင်းမသင့်ကြောင်းတို့ကို ပြောရင်း ဘုရားသခင်နှင့်ပတ်သက်၍ မကျေမနပ်ဖြစ်ပြီး ညည်းညူကာ စောဒကတက် စပြုလာကြသည်အထိ အသိစိတ် အလွန်ကင်းမဲ့သော သူများပင် ရှိလေသည်။ ဤသည်မှာ ၎င်းတို့၏ အသိစိတ်နှင့်ပတ်သက်သည့် ပြဿနာတစ်ခုဖြစ်သည်။ ထို့ပြင် ၎င်းတို့သည် စိတ်ပိုင်းဆိုင်ရာအရလည်း အတော်အတန် မူမမှန်ကြပေ။ ပုံမှန်အခြေအနေများတွင် ဘုရားသခင်၏ ကြိုတင်စီစဉ်မှုများနှင့် စီစဉ်ညွှန်ကြားခြင်းများကို ၎င်းတို့ ကျိုးနွံနာခံမည်ဖြစ်ကြောင်း၊ ဘုရားသခင်က ၎င်းတို့ကို မည်သို့ဆက်ဆံပါစေ ၎င်းတို့သည် မည်သည့်အခါမျှ စောဒကတက်မည် မဟုတ်ကြောင်းနှင့် ဘုရားသခင်၏ ၎င်းတို့အပေါ် ပြုပြင်ခြင်း၊ တရားစီရင်ခြင်း သို့မဟုတ် ပြစ်တင်ဆုံးမခြင်းတို့ကိုလည်း ၎င်းတို့ အဆင်ပြေပါသည်ဟု လူများက အစဉ်သဖြင့် အခိုင်အမာဆိုကြသည်။ သို့သော် လက်တွေ့ဘဝတွင် ထိုကဲ့သို့သောကိစ္စများကို ၎င်းတို့ ရင်ဆိုင်တွေ့ကြုံသောအခါ ၎င်းတို့ကို ၎င်းတို့ လက်မခံကြချေ။ လူများတွင် အသိစိတ်ရှိကြသလော။ လူများသည် မိမိတို့ကိုယ်ကို အလွန်အထင်ကြီးကြပြီး မိမိတို့ကိုယ်ကို အလွန် အရေးပါသည်ဟု ယုံကြည်ကြသဖြင့် ဘုရားသခင်ကသာ ၎င်းတို့ကို အမှန်တကယ် ပြုပြင်ခဲ့လျှင်ကို မဆိုထားဘိ၊ ဘုရားသခင်က ၎င်းတို့အပေါ် မကျေနပ်သည့်ပုံဖြင့် ကြည့်လိုက်သည်ဟု မြင်လျှင်ပင် ၎င်းတို့သည် ကယ်တင်ခြင်းကို ရရှိဖို့ မျှော်လင့်ချက်မရှိဟု ခံစားရသည်။ သို့မဟုတ် အကယ်၍ ဘုရားသခင်က ၎င်းတို့ကို ပို၍ပြင်းထန်သော အသံနေအသံထားတစ်ခုဖြင့် စကားပြောမိ၍ ယင်းက ၎င်းတို့၏ စိတ်နှလုံးများကို ထိုးဖောက်သွားပါက ၎င်းတို့သည် အပျက်သဘောဆောင်လာကြပြီး ဘုရားသခင်အပေါ် ယုံကြည်ခြင်းသည် အဓိပ္ပါယ်မဲ့သည်ဟု တွေးစပြုလာကြသည်။ “ဘုရားသခင်က ကျွန်တော့်ကို လျစ်လျူရှုနေရင် သူ့ကို ကျွန်တော်က ဘယ်လိုဆက်ပြီး ယုံကြည်နိုင်မှာလဲ” ဟု ၎င်းတို့ တွေးကြသည်။ အချို့သည် ဤကဲ့သို့သောလူမျိုးကို ပိုင်းခြားသိမြင်နိုင်စွမ်း မရှိဘဲ “ဘုရားသခင်အပေါ် သူတို့ရဲ့ ယုံကြည်ခြင်းက ဘယ်လောက် စစ်မှန်လိုက်လဲဆိုတာကို ကြည့်ကြပါ။ ဘုရားသခင်က သူတို့အတွက် အရမ်းကို အရေးပါတယ်။ အကြည့်တစ်ချက်ကနေ သူတို့က ဘုရားသခင်ရဲ့ ဆိုလိုရင်းကိုတောင် အဓိပ္ပာယ် ကောက်နိုင်ကြတယ်။ သူတို့က ဘုရားသခင်ကို ပြင်းပြင်းထန်ထန် သစ္စာစောင့်သိကြတယ်။ သူတို့က ကမ္ဘာမြေပေါ်က ဘုရားသခင်ကို ကောင်းကင်ဘုံက ဘုရားသခင်အနေနဲ့ အမှန်တကယ်ကို မြင်ကြတယ်” ဟု ထင်ကြသည်။ ထိုသို့ပင် ဖြစ်သလော။ ဤလူများသည် အလွန် နားဝေတိမ်တောင် ဖြစ်နေကြသောကြောင့် ကိစ္စရပ်များအားလုံးတွင် ထိုးထွင်းအမြင် ကင်းမဲ့နေကြသည်။ ၎င်းတို့၏ ဝိညာဉ်ရင့်ကျက်မှုမှာ အလွန် သေးနုပ်ပြီး ၎င်းတို့သည် အကျည်းတန်ခြင်း အမျိုးအစားအားလုံးကို အမှန်တကယ်ပင် ထုတ်ဖော်ပြနေကြသည်။ လူများတွင် ထိုကဲ့သို့သော ညံ့ဖျင်းသည့် အသိစိတ် ရှိကြသည်။ ၎င်းတို့တွင် ဘုရားသခင်နှင့်ပတ်သက်၍ အလွန် များပြားသော တောင်းဆိုချက်များ ရှိကြပြီး သူ့ထံမှ အလွန်အမင်း တောင်းဆိုကြသည်။ ၎င်းတို့တွင် အသိစိတ် စိုးစဉ်းမျှပင် မရှိကြချေ။ လူများသည် ဘုရားသခင်က ဤသည်ကို သို့မဟုတ် ထိုသည်ကို လုပ်ပေးပါရန် အစဉ်သဖြင့် တောင်းဆိုနေကြသော်လည်း သူ့ထံ အပြည့်အဝ ကျိုးနွံနာခံဖို့ကိုဖြစ်စေ၊ သူ့ကို ကိုးကွယ်ဖို့ကိုဖြစ်စေ ၎င်းတို့ မတတ်နိုင်ကြပေ။ ထိုအစား ၎င်းတို့၏ တစ်ကိုယ်ရေ နှစ်သက်မှုများအပေါ် မူတည်၍ ယုတ္တိမတန်သော တောင်းဆိုချက်များကို ၎င်းတို့ ပြုလုပ်ကြသည်။ ဘုရားသခင်သည် အလွန် သဘောထားကြီးဖို့ကိုလည်းကောင်း၊ မည်သည့်အရာကြောင့်မျှ သူသည် မည်သည့်အခါမျှ စိတ်မဆိုးဖို့ကိုလည်းကောင်း၊ လူများကို သူမြင်သည့်အချိန်တိုင်း သူသည် အစဉ်သဖြင့် ပြုံးနေသင့်ပြီး ၎င်းတို့ကို အစဉ်သဖြင့် စကားပြောပေးနေသင့်သည်ဟုလည်းကောင်း၊ ၎င်းတို့ကို သမ္မာတရားဖြင့် ပံ့ပိုးပေးသင့်ပြီး ၎င်းတို့ကို သမ္မာတရားဖြင့် မိတ်သဟာယ ဖွဲ့ပေးသင့်ဟုလည်းကောင်း တောင်းဆိုကြသည်။ သူက အစဉ်သဖြင့် စိတ်ရှည်ဖို့နှင့် ၎င်းတို့အနားတွင် ရှိနေစဉ် သူသည် ယဉ်ကျေးဖော်ရွေသော မျက်နှာအမူအရာ ထားဖို့ကိုလည်း ၎င်းတို့ တောင်းဆိုကြသေးသည်။ လူများတွင် တောင်းဆိုချက်များ အလွန်ပင် များပြားလှသည်။ ၎င်းတို့သည် ဇီဇာကြောင်လွန်းသည်။ ဤကိစ္စရပ်များကို သင်တို့ ဆန်းစစ်သင့်သည်။ လူသား၏ အသိစိတ်သည် အလွန်ညံ့ဖျင်းသည်၊ ဟုတ်သည်မဟုတ်လော။ လူတို့သည် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များထံ အပြည့်အဝ ကျိုးနွံနာခံဖို့ သို့မဟုတ် ဘုရားသခင်ထံမှလာသမျှကို လက်ခံဖို့ မတတ်နိုင်ရုံသာမက ဆန့်ကျင်ဘက်အားဖြင့် ၎င်းတို့သည် ဘုရားသခင်အပေါ် ထပ်တိုး တောင်းဆိုချက်များ ချမှတ်ကြသည်။ ထိုကဲ့သို့သော တောင်းဆိုချက်များနှင့် လူများသည် ဘုရားသခင်အပေါ် မည်သို့ သစ္စာရှိနိုင်မည်နည်း။ ၎င်းတို့သည် ဘုရားသခင်၏အစီအစဉ်များကို မည်ကဲ့သို့ ကျိုးနွံနာခံနိုင်မည်နည်း။ ဘုရားသခင်ကို ၎င်းတို့ မည်သို့ ချစ်နိုင်မည်နည်း။ လူများအားလုံးတွင် ဘုရားသခင်က ၎င်းတို့ကို မည်သို့ ချစ်သင့်ကြောင်း၊ သည်းခံသင့်ကြောင်း၊ စောင့်ကြပ်သင့်ကြောင်း၊ ကာကွယ်ပေးသင့်ကြောင်းနှင့် စောင့်ရှောက်ပေးသင့်ကြောင်း တောင်းဆိုချက်များ ရှိကြသည်။ သို့တိုင်အောင် ၎င်းတို့ကိုယ်တိုင်က ဘုရားသခင်ကို မည်သို့ ချစ်သင့်ကြောင်း၊ ဘုရားသခင်အကြောင်းကို တွေးသင့်ကြောင်း၊ ဘုရားသခင်ကို အလေးထားသင့်ကြောင်း၊ ဘုရားသခင်ကို စိတ်ကျေနပ်အောင် လုပ်ဆောင်သင့်ကြောင်း၊ ၎င်းတို့၏စိတ်နှလုံးထဲတွင် ဘုရားသခင်ကို ထားရှိသင့်ကြောင်းနှင့် ပြီးလျှင် ဘုရားသခင်ကို ကိုးကွယ်သင့်ကြောင်း ဆိုသည်တို့အတွက်မူ သတ်မှတ်ချက်တစ်စုံတစ်ရာ မရှိပေ။ လူများ၏ စိတ်နှလုံးများထဲတွင် ဤအရာများ တည်ရှိသလော။ ဤသည်တို့မှာ လူများက ပြီးမြောက်သင့်သည့်အရာများ ဖြစ်ကြသည်။ ထို့ကြောင့် ၎င်းတို့သည် အဘယ်ကြောင့် ဤအရာများတွင် လုံ့လဝီရိယရှိရှိဖြင့် ရှေ့သို့ ဆက်၍ မတိုးကြသနည်း။ လူအချို့သည် အချိန်ကာလတစ်ခုကြာအောင် စိတ်အားထက်သန်တက်ကြွနိုင်ကြပြီး အရာများကို အတော်အတန် စွန့်လွှတ်နိုင်ကြကာ မိမိတို့ကိုယ်ကို အသုံးခံနိုင်ကြသည်။ သို့သော် ယင်းမှာ ကြာရှည်မခံပါ။ အနည်းငယ်သော ဆုတ်ဆိုင်းမှုတစ်ခုကို ကြုံကြိုက်ရခြင်းဖြင့် ၎င်းတို့ကို စိတ်ပျက်အားလျော့လာစေနိုင်သည်၊ မျှော်လင့်ချက် ပျက်သုန်းသွားပြီး စောဒကတက်လာစေနိုင်သည်။ လူများတွင် အခက်အခဲပေါင်း မြောက်မြားစွာ ရှိကြသည်။ ပြီးလျှင် သမ္မာတရားကို လိုက်စားပြီး ဘုရားသခင်ကို ချစ်ဖို့နှင့် စိတ်ကျေနပ်အောင်လုပ်ဖို့ အားထုတ်သော လူများမှာ နည်းပါးလွန်းလှသည်။ လူသားများသည် အသိစိတ် လုံးလုံး ကင်းမဲ့ကြသည်။ ၎င်းတို့သည် မှားသည့်နေရာတွင် ရပ်တည်ကြပြီး မိမိတို့ကိုယ်ကို ထူးထူးခြားခြား တန်ဖိုးကြီးသူများအဖြစ် ရှုမြင်ကြသည်။ “ဘုရားသခင်က ကျွန်တော်တို့ကို သူ့ရဲ့အသည်းကြော်တွေအနေနဲ့ ရှုမြင်တယ်။ လူသားမျိုးနွယ်ကို ရွေးနုတ်ဖို့အတွက် သူ့ရဲ့ တစ်ပါးတည်းသော သားတော်ကို လက်ဝါးကပ်တိုင်မှာ သံမှိုစွဲခွင့်ပြုဖို့တောင် သူ မတွေဝေနေခဲ့ဘူး။ ဘုရားသခင်က ကျွန်‌တော်တို့ကို ပြန်ဝယ်ဖို့ အဖိုးအခကြီးကြီး ပေးဆပ်ခဲ့ပါတယ်။ ကျွန်တော်တို့က အရမ်းကို အဖိုးထိုက်ပြီး ဘုရားသခင်ရဲ့ စိတ်နှလုံးထဲမှာ အားလုံးက နေရာတစ်ခု ယူထားကြတယ်။ ကျွန်တော်တို့က အထူးသီးသန့်လူတစ်စုဖြစ်ကြပြီး ဘာသာတရားမရှိသူတွေထက် အများကြီး ပိုမြင့်မားတဲ့ အဆင့်အတန်းကို ပိုင်ဆိုင်ကြတယ်။ ကျွန်တော်တို့က ကောင်းကင်နိုင်ငံတော်ရဲ့ လူတွေပဲ” ဟု ပြောသောသူများလည်း ရှိကြသည်။ ၎င်းတို့သည် မိမိတို့ကိုယ်ကို အလွန်မြင့်မြတ်ပြီး ကြီးကျယ်ခမ်းနားသည်ဟု ထင်ကြသည်။ ရာထူးတိုးပြီးသည့်နောက်တွင် ဘုရားသခင့်အိမ်တော်၌ ၎င်းတို့တွင် အချို့သောအဆင့်အတန်းနှင့် ရာထူးနေရာတစ်ခု ရှိခဲ့သည်ဟု ယုံကြည်ရင်း အတိတ်တွင် ခေါင်းဆောင်များစွာတို့သည် ဤစိတ်နေသဘောထားမျိုး ရှိခဲ့ကြသည်။ “ဘုရားသခင်က ကျွန်တော့်ကို လေးစားမှုအများကြီး ရှိပြီး အကောင်းမြင်တယ်။ အဲဒီအပြင် သူက ကျွန်တော့်ကို ခေါင်းဆောင်တစ်ယောက်အနေနဲ့ အစေခံဖို့ ခွင့်ပြုခဲ့တယ်။ ကျွန်တော်လည်း သူ့အတွက် အစွမ်းကုန် လှည့်လည်သွားလာပြီး အလုပ်လုပ်ပေးရမယ်” ဟု ၎င်းတို့ ထင်ခဲ့ကြသည်။ ၎င်းတို့သည် မိမိတို့ကိုယ်ကို အလွန်အမင်း ကျေနပ်အားရနေခဲ့ကြသည်။ သို့ရာတွင် အချိန်ကာလ အပိုင်းအခြားတစ်ခုခန့် ကြာပြီးနောက်တွင် ၎င်းတို့သည် ဆိုးရွားသောအရာတစ်ခုကို လုပ်ခဲ့ကြကာ ၎င်းတို့၏စရိုက်မှန်များ ပေါ်လာခဲ့ကြပြီးနောက် ၎င်းတို့ကို အစားထိုးခံခဲ့ကြရသည်၊ ထို့နောက်တွင် ၎င်းတို့သည် စိတ်မချမ်းမြေ့ဘဲ စိတ်ပျက်အားလျော့ခဲ့ကြသည်။ ၎င်းတို့၏မလျော်ကန်သော အပြုအမူသည် ဖော်ထုတ်ခံရပြီး ပြုပြင်ခြင်းခံရသောအခါ ၎င်းတို့သည် ပို၍ပင် အပျက်သဘောဆောင်လာကြပြီး ဆက်၍ယုံကြည်ဖို့ကို မတတ်နိုင်ကြတော့ပေ။ “ဘုရားသခင်က ကျွန်တော့်ရဲ့ခံစားချက်တွေကို သိပ်မငဲ့ကွက်ဘူး။ သူက ကျွန်တော့်ဂုဏ်သိက္ခာကို ဆယ်ဖို့ လုံးဝကို ဂရုမစိုက်တာပါ။ လူတွေရဲ့ အားနည်းချက်တွေကို ဘုရားသခင်က စာနာတယ်လို့ ပြောကြတယ်။ ဒါဆိုရင် ပြစ်မှားမှု အသေးအဖွဲတချို့ကို ကျူးလွန်မိပြီးတဲ့နောက်မှာ ကျွန်တော်က ဘာဖြစ်လို့ ဖယ်ရှားခံရတာလဲ” ဟု မိမိတို့ဘာသာ တွေးခဲ့ကြသည်။ ထို့နောက်တွင် ၎င်းတို့သည် စိတ်ပျက်အားလျော့လာခဲ့ကြပြီး ၎င်းတို့၏ယုံကြည်ခြင်းကို စွန့်ပစ်ဖို့ လိုလားခဲ့ကြသည်။ ထိုကဲ့သို့သောလူများတွင် ဘုရားသခင်အပေါ် စစ်မှန်သောယုံကြည်ခြင်း ရှိသလော။ အကယ်၍ ၎င်းတို့သည် ပြုပြင်ခြင်းကိုပင် လက်မခံနိုင်ပါက ၎င်းတို့၏ ဝိညာဉ်ရင့်ကျက်မှုသည် သေးနုပ်လွန်းလှသည်။ ထို့ပြင် အနာဂတ်တွင် သမ္မာတရားကို ၎င်းတို့ လက်ခံနိုင်ခြင်း ရှိမရှိဆိုသည်မှာလည်း မသေချာပါ။ ထိုကဲ့သို့သော လူများသည် အန္တရာယ်ရှိနေပြီဖြစ်သည်။

လူများသည် မိမိတို့ကိုယ်ကို ကြီးမားသော တောင်းဆိုချက်များကို မတောင်းဆိုကြသော်လည်း ဘုရားသခင်ကိုမူ ကြီးမားသော တောင်းဆိုချက်များကို ပြုကြသည်။ ၎င်းတို့သည် ၎င်းတို့အား အထူးကြင်နာခြင်းကို ပြသဖို့၊ ၎င်းတို့ကို စိတ်ရှည်ဖို့နှင့် လိုက်လျောဖို့၊ ၎င်းတို့ကို ချစ်ခင်မြတ်နိုးဖို့၊ ၎င်းတို့အတွက် ထောက်ပံ့ဖို့နှင့် ၎င်းတို့ကို ပြုံးပြဖို့၊ ၎င်းတို့ကို သည်းခံဖို့၊ ၎င်းတို့အတွက် ကင်းလွတ်သက်ညှာခွင့်များ ပေးဖို့နှင့် ၎င်းတို့ကို နည်းလမ်းများစွာဖြင့် စောင့်ရှောက်ဖို့ သူ့ကို တောင်းဆိုကြသည်။ သူသည် ၎င်းတို့ကို လုံးဝ စည်းကမ်းမတင်းကျပ်ဖို့ သို့မဟုတ် ၎င်းတို့ကို စိတ်ပျက်စေသည့် မည်သည့်အရာကိုမျှ စိုးစဉ်းမျှ မလုပ်ဖို့ ၎င်းတို့ မျှော်လင့်ကြသည်။ ပြီးလျှင် နေ့တိုင်း ၎င်းတို့ကို သူက ချော့မော့သည့်စကားများကို ပြောနေပါမှ ၎င်းတို့ စိတ်ကျေနပ်သည်။ လူသားများတွင် ထိုကဲ့သို့သော ညံ့ဖျင်းသည့် အသိစိတ်ရှိကြသည်။ ၎င်းတို့ မည်သည့်အရာကို လုပ်သင့်ကြောင်း၊ ၎င်းတို့ မည်သည်ကို ပြီးမြောက်သင့်ကြောင်း၊ ၎င်းတို့တွင် မည်သည့်ထင်မြင်ချက်များရှိသင့်ကြောင်း၊ ဘုရားသခင်ကို အစေခံဖို့ မည်သည့်နေရာတွင် ၎င်းတို့ ရပ်တည်သင့်ကြောင်းနှင့် ၎င်းတို့ နေရာယူဖို့ မည်သည့်နေရာက သင့်တော်သည်ဆိုသည်တို့အပေါ်တွင် ၎င်းတို့သည် မရှင်းလင်း ဖြစ်နေသည်။ အဆင့်အတန်းအနည်းငယ် ရှိသောလူများသည် မိမိတို့ကိုယ်ကို အလွန် အထင်ကြီးကြသည်။ ထို့ပြင် အဆင့်အတန်း မရှိသောသူများသည်လည်း မိမိတို့ကိုယ်ကို အတော်အတန် အထင်ကြီးကြသည်။ လူသားများသည် မိမိတို့ကိုယ်ကို မည်သည့်အခါမျှ မသိကြပေ။ ဘုရားသခင်အပေါ် သင်၏ယုံကြည်ခြင်းတွင် သူက သင့်ကို မည်သို့စကားပြောသည်ဖြစ်စေ၊ သူက သင့်ကို မည်မျှစည်းကမ်းတင်းကျပ်သည်ဖြစ်စေ၊ ပြီးလျှင် သူက သင့်ကို မည်မျှလျစ်လျူရှုထားနိုင်သည်ဖြစ်စေ၊ စောဒကတက်ခြင်း မရှိဘဲ သင်သည် ဆက်၍ ယုံကြည်နိုင်ပြီး သင့်တာဝန်ကို ထုံးစံအတိုင်း ဆက်၍ လုပ်နိုင်သည့်နေရာကို ရောက်ရမည်။ ထိုအခါတွင် သင်သည် ရင့်ကျက်ပြီး အတွေ့အကြုံရှိသော လူတစ်ဦးဖြစ်လာလိမ့်မည်၊ ပြီးလျှင် သင့်တွင် ဝိညာဉ်ရင့်ကျက်မှုအချို့နှင့် သာမန်လူတစ်ဦး၏ အသိစိတ်အနည်းငယ်ကို အမှန်တကယ် ရရှိလာလိမ့်မည်။ သင်သည် ဘုရားသခင်ထံတွင် တောင်းဆိုမှုများ လုပ်မည် မဟုတ်ပေ။ သင့်တွင် လွန်ကဲသော လိုအင်ဆန္ဒများ ရှိတော့မည် မဟုတ်ပေ။ ပြီးလျှင် သင်၏ တစ်ကိုယ်ရေ နှစ်သက်မှုများအပေါ် မူတည်၍ အခြားသူများထံမှ သို့မဟုတ် ဘုရားသခင်ထံမှနေ၍ တောင်းဆိုမှုများကို သင် လုပ်တော့မည် မဟုတ်ပေ။ ဤသည်က လူသားပုံသဏ္ဌာန်ကို သင်အတိုင်းအတာတစ်ခုအထိ ပိုင်ဆိုင်ကြောင်းကို ပြလိမ့်မည်။ လောလောဆယ် သင်တို့တွင် တောင်းဆိုချက်များ မြောက်မြားစွာရှိကြသည်။ ဤတောင်းဆိုချက်များသည် အလွန်အကျွံ ဖြစ်လွန်းပြီး သင့်တွင် များပြားလွန်းသည့် လူ့ရည်ရွယ်ချက်များ ရှိသည်။ ဤသည်က သင်သည် မှန်ကန်သောနေရာတွင် မရပ်တည်နေခြင်းကို သက်သေပြသည်။ သင်ရပ်တည်နေသည့်နေရာသည် မြင့်လွန်းပြီး သင်သည် သင့်ကိုယ်သင် အလွန်ပင် ဂုဏ်အသရေ ရှိလွန်းသူအဖြစ် မြင်သည်။ ဘုရားသခင်အောက် များစွာ မနိမ့်ကျသောနေရာတွင် သင်ရှိဘိသကဲ့သို့ဖြစ်သည်။ ထို့ကြောင့် သင်သည် ကိုင်တွယ်ဖြေရှင်းဖို့ ခက်ခဲသည်။ ပြီးလျှင် ဤသည်မှာ စာတန်၏သဘောသဘာဝ အတိအကျပင်ဖြစ်သည်။ အကယ်၍ ထိုကဲ့သို့သောအခြေအနေများ သင့်အတွင်းတွင် တည်ရှိပါက သင်သည် ဧကန်မုချ ပို၍ မကြာခဏ အပျက်သဘောဆောင်လာလိမ့်မည်၊ ထို့ပြင် ပုံမှန်ဖြစ်သည့် အကြိမ်ရေပိုနည်းသွားလိမ့်မည်၊ ထို့ကြောင့် သင့်အသက်တာတိုးတက်မှုသည် နှေးကွေးသွားလိမ့်မည်။ ဆန့်ကျင်ဘက်အနေဖြင့် စိတ်နှလုံးဖြူစင်ပြီး ဇီဇာကြောင်ခြင်း နည်းပါးသောသူတို့သည် သမ္မာတရားကို အလွယ်တကူ လက်ခံကြလိမ့်မည်ဖြစ်ပြီး ပို၍မြန်မြန် တိုးတက်လာလိမ့်မည်။ စိတ်နှလုံးဖြူစင်သူများသည် ဆင်းရဲဒုက္ခများစွာကို မတွေ့ကြုံမခံစားရသော်လည်း သင့်တွင် အလွန်ပြင်းထန်သော ခံစားချက်များရှိကြသည်၊ သင်သည် ဇီဇာကြောင်လွန်းသည်၊ ပြီးလျှင် သင်သည် ဘုရားသခင်ကို အစဉ်သဖြင့် တောင်းဆိုချက်များ ပြုသည်၊ ထို့ကြောင့် သင်သည် သမ္မာတရားကို လက်ခံရာတွင် ကြီးမားသော ခလုတ်တံသင်းများကို ရင်ဆိုင်ကြုံတွေ့ရပြီး သင်၏ အသက်တာ တိုးတက်မှုသည် နှေးကွေးစွာ ရှေ့ဆက်သည်။ လူအချို့သည် အခြားသူများက ၎င်းတို့ကို မည်သို့ တိုက်ခိုက်ပြီး ဖယ်ကြဉ်ထားပါစေ ၎င်းတို့က မပြောင်းလဲဘဲ လိုက်စားကြပြီး ထိုအရာကြောင့် စိုးစဉ်းမျှပင် မထိခိုက်ပေ။ ဤကဲ့သို့သော လူများသည် စိတ်ထားမြင့်မြတ်ကြသည်၊ ထို့ကြောင့် ၎င်းတို့သည် ဆင်းရဲဒုက္ခခံစားရခြင်း အနည်းငယ်ပို၍ နည်းပါးပြီး ၎င်းတို့၏ အသက်ဝင်ရောက်မှုတွင် အနည်းငယ် ပို၍နည်းပါးသော အတားအဆီးများကို ရင်ဆိုင်ကြုံတွေ့ကြသည်။ သင်သည် ဇီဇာကြောင်ပြီး တစ်ခုမဟုတ် တစ်ခုကြောင့် အမြဲတစေ ထိခိုက်ခြင်းခံရလေသည်။ လူတစ်ဦးက သင့်ကို မနှစ်သက်သည့်ပုံစံဖြင့် ကြည့်သည်ဖြစ်စေ၊ သင့်ကို အထင်သေးသည်ဖြစ်စေ၊ လျစ်လျူရှုသည် ဖြစ်စေ၊ ဘုရားသခင် ပြောသည့်အရာက သင်၏ ဒဏ်ရာဟောင်းကို ပိုမိုပြင်းထန်စေသည်ဖြစ်စေ၊ ဘုရားသခင်ပြောသည့် မည်သည့်စကားက သင်၏ စိတ်နှလုံးကို ထိုးဖောက်ပြီး သင်၏ မိမိကိုယ်ကို လေးစားမှုအား ထိခိုက်စေသည်ဖြစ်စေ၊ ဘုရားသခင်က မည်သည့်ကောင်းသောအရာများကို အခြားသူတစ်ဦးကို ပေးပြီး သင့်ကိုမပေးသည်ဖြစ်စေ သင်သည် အပျက်သဘောဆောင်လာပြီး ဘုရားသခင်ကိုပင် အထင်လွဲနိုင်သည်။ ဤကဲ့သို့သောလူများသည် ဇီဇာကြောင်ပြီး အနည်းငယ် အသိခေါက်ခက် အဝင်နက်လေ၏။ လူတစ်ဦးက ၎င်းတို့အပေါ် သမ္မာတရားအား မည်သို့မိတ်သဟာယဖွဲ့သည်ဖြစ်စေ၊ ၎င်းတို့သည် လက်ကို မခံကြဘဲ ၎င်းတို့၏ ပြဿနာများသည် ဖြေရှင်းမရဘဲ ဖြစ်သွားလိမ့်မည်။ ဤကဲ့သို့သောလူများသည် ကိုင်တွယ်ဖြေရှင်းဖို့ အခက်ခဲဆုံးဖြစ်ကြသည်။

“ကျွန်တော် တစ်ခုခုလုပ်ရင်းနဲ့ အမှားလုပ်ခဲ့မိတယ်။ နောက်ပိုင်းမှာ ဆင်းရဲဒုက္ခတချို့ကို ဖြတ်ကျော်ပြီးတဲ့နောက်မှာ နားလည်မှုနည်းနည်းကို ကျွန်တော် ရလာခဲ့တယ်” ဟူ၍ ဤနည်းဖြင့် သင်တို့ မိတ်သဟာယဖွဲ့ကြသည်ကို ငါ မကြာခဏ ကြားရသည်။ လူအများစုတွင် ဤကဲ့သို့သော အတွေ့အကြုံမျိုး ရှိခဲ့ဖူးကြသည်၊ ဤအတွေ့အကြုံသည် အလွန်ပေါ့တန်သည်။ ဤအနည်းငယ်သောနားလည်မှုသည် နှစ်ပေါင်းများစွာ ကြာအောင် အတွေ့အကြုံများကို ကြုံတွေ့ခံစားရပြီးသည့်နောက်ပိုင်းတွင် ရောက်လာနိုင်သည်။ ပြီးလျှင် လူများသည် ဆင်းရဲဒုက္ခများစွာကို တွေ့ကြုံရနိုင်ပြီး ဤအနည်းငယ်မျှသော နားလည်မှုနှင့် ပြောင်းလဲခြင်းကို ရဖို့အတွက်သက်သက်ဖြင့် ခက်ခဲကြမ်းတမ်းပြီး မနှစ်မြို့ဖွယ်ကောင်းသော အတွေ့အကြုံကို ဖြတ်သန်းခဲ့ရသည်မှာ ဖြစ်ကောင်း ဖြစ်နိုင်သည်။ သနားဖွယ် ကောင်းလိုက်လေခြင်းပါတကား။ လူများ၏ယုံကြည်မှုထဲတွင် မစင်ကြယ်မှုများစွာရှိကြသည်။ ဘုရားသခင်အပေါ် ယုံကြည်ဖို့ ၎င်းတို့အတွက် ကြိုးပမ်းအားထုတ်မှုများစွာ အလွန်လိုအပ်သည်။ ယနေ့ခေတ်အထိ လူတိုင်း၏အတွင်းတွင် မစင်ကြယ်မှုများစွာ ရှိနေဆဲပင်။ ပြီးလျှင် ၎င်းတို့သည် ဘုရားသခင်ကို တောင်းဆိုမှုများစွာ ပြုလုပ်နေကြဆဲဖြစ်သည်။ ဤသည်မှာ လူသား၏မစင်ကြယ်မှုများအားလုံးဖြစ်ကြသည်။ ထိုကဲ့သို့သော မစင်ကြယ်မှုများကို ပိုင်ဆိုင်ခြင်းသည် ၎င်းတို့၏ လူ့သဘာဝနှင့်ပတ်သက်၍ ပြဿနာတစ်ခုရှိကြောင်း သက်သေဖြစ်သည်။ ပြီးလျှင် ၎င်းတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ပြခြင်းတစ်ခုဖြစ်သည်။ လူသားက ဘုရားသခင်ကို ပြုသော တောင်းဆိုချက်များအနက် သင့်တော်သောတောင်းဆိုချက်များနှင့် မသင့်တော်သော တောင်းဆိုချက်များအကြားတွင် ကွာခြားချက်တစ်ခုရှိသည်။ ဤသည်ကို ရှင်းလင်းပြတ်သားစွာ ပိုင်းခြားသိမြင်ရမည်။ မည်သည့်နေရာတွင် လူသားက ရပ်တည်သင့်ပြီး မည်သည့်အသိစိတ်ကို လူသားက ပိုင်ဆိုင်သင့်သည်ဆိုသည်ကို လူတစ်ဦးသည် ရှင်းရှင်းလင်းလင်း သိရမည်။ လူအချို့သည် လူများရှေ့တွင် ငါ၌ မည်သည့်မျက်နှာအမူအရာမျိုး ရှိသည်ဆိုသည်ကို အစဉ်သဖြင့် အာရုံစိုက်နေကြောင်းနှင့် မည်သူ့ကို ဘုရားသခင်က ကောင်းစွာ ဆက်ဆံပြီး မည်သူ့ကို ဆိုးရွားစွာ ဆက်ဆံသည်ကို အစဉ်သဖြင့် လေ့လာနေကြောင်းကို ငါသတိထားမိပြီးဖြစ်သည်။ အကယ်၍ ၎င်းတို့ကို ဘုရားသခင်က အပျက်သဘောဆောင်သော မျက်နှာအမူအရာတစ်ခုဖြင့် ကြည့်နေသည်ကို ၎င်းတို့ မြင်ပါက သို့မဟုတ် ၎င်းတို့ကို သူက ဖော်ထုတ်‌သည်ကိုဖြစ်စေ၊ ပြစ်တင်ရှုတ်ချသည်ကိုဖြစ်စေ ကြားပါက၊ ၎င်းတို့သည် ယင်းကို လက်မလွှတ်နိုင်ကြပါ။ ၎င်းတို့နှင့် သင်မည်မျှမိတ်သဟာယပြုပါစေ အလုပ်မဖြစ်သကဲ့သို့ အချိန်မည်မျှများများ ကုန်လွန်သွားပါစေ ၎င်းတို့သည် နောက်ပြန် မလှည့်နိုင်တော့ပေ။ ထိုပြောပြီးသွားသော စကားတစ်ခွန်းကို ဖက်တွယ်ထားပြီး ၎င်းတို့အပေါ် ဘုရားသခင်၏သဘောထားကို ဆုံးဖြတ်ဖို့ ထိုစကားကို သုံးခြင်းဖြင့် မိမိတို့ကိုယ်ကိုအပေါ် စီရင်ချက်ချသည်။ ၎င်းတို့သည် အပျက်သဘောဆောင်ခြင်းတွင် သာယာနေပြီး တစ်စုံတစ်ယောက်က ၎င်းတို့အပေါ် သမ္မာတရားကို မည်မျှမိတ်သဟာယပြုပါစေ လက်ခံဖို့ ၎င်းတို့ ဆန္ဒမရှိကြပေ။ ဤသည်မှာ ယုတ္တိမတန်ပေ။ လူသားသည် ဘုရားသခင်၏ ဖြောင့်မတ်သော စိတ်သဘောထားနှင့်ပတ်သက်၍ သိမြင်မှု စိုးစဉ်းမျှပင် မရှိကြောင်းနှင့် လုံးဝ နားမလည်ကြောင်း သိသာထင်ရှားသည်။ လူများသည် နောင်တရဖို့နှင့် ပြောင်းလဲဖို့ တတ်နိုင်သရွေ့ ၎င်းတို့အပေါ် ဘုရားသခင်၏ သဘောထားသည်လည်း ပြောင်းလဲလိမ့်မည်။ အကယ်၍ ဘုရားသခင်အပေါ် သင်၏သဘောထားက မပြောင်းလဲပါက သင့်အပေါ် ဘုရားသခင်၏သဘောထားကရော ပြောင်းလဲနိုင်မည်လော။ အကယ်၍ သင်ပြောင်းလဲပါက သင့်ကို ဘုရားသခင်ဆက်ဆံသည့်နည်းလမ်းသည် ပြောင်းလဲလိမ့်မည်၊ သို့သော် အကယ်၍ သင်မပြောင်းလဲပါက သင့်အပေါ် ဘုရားသခင်၏ဆက်ဆံပုံကလည်း ပြောင်းလဲမည် မဟုတ်ပေ။ လူအချို့တွင် ဘုရားသခင် မုန်းတီးသည့်အရာ၊ သူနှစ်သက်သည့်အရာ၊ သူ၏ဝမ်းမြောက်မှု၊ ဒေါသ၊ ဝမ်းနည်းမှုနှင့် ပျော်ရွှင်မှု၊ သူ၏အနန္တတန်ခိုးနှင့် ပြီးလျှင် သူ၏ ဉာဏ်ပညာတို့အကြောင်း သိမြင်မှု မရှိကြသေးပါ။ ထို့ပြင် ၎င်းတို့သည် သိမြင်နားလည်နိုင်သော အသိပညာအချို့နှင့်ပတ်သက်၍ပင် မပြောနိုင်ကြပါ။ ဤသည်မှာ လူသားကို ကိုင်တွယ်ဖို့ အလွန်ခက်ခဲအောင် လုပ်သည့်အရာ ဖြစ်သည်။ ဘုရားသခင်က သူ့ကို ပြောသည့် ရည်ရွယ်ချက်ကောင်း ရှိသော စကားများအားလုံးကို လူသားသည် မေ့လျော့သော်လည်း အကယ်၍ ဘုရားသခင်သည် ကြမ်းတမ်းခက်ထန်သော မှတ်ချက်တစ်ခု ပေးလိုက်ရုံမျှဖြင့် သို့မဟုတ် ပြုပြင်ခြင်း သို့မဟုတ် တရားစီရင်ခြင်းနှင့်ဆိုင်သော ဝါကျတစ်ကြောင်းကို ပြောလိုက်ရုံမျှဖြင့် ထိုအရာက လူသား၏စိတ်နှလုံးကို ထိုးဖောက်လေသည်။ လူများသည် စိတ်ပျက်ဝမ်းနည်းလာစဉ်၊ အပျက်သဘောဆောင်လာစဉ်နှင့် တရားစီရင်ခြင်း၊ ပြုပြင်ခြင်းနှင့်ပတ်သက်သော စကားများကို ကြားရာတွင် ဣန္ဒြေမဆည်နိုင်ဖြစ်လာသော်လည်း အပြုသဘောဆောင်သည့် လမ်းညွှန်သောစကားများကိုမူ အဘယ်ကြောင့် အလေးအနက် မခံယူကြသနည်း။ နောက်ဆုံးတွင် ၎င်းတို့ မပြောင်းလဲမီ လေးလေးနက်နက် ဆင်ခြင်ကြည့်ရှုဖို့ အချိန်အကြာကြီး ကြာကောင်းကြာနိုင်သည်။ ပြီးလျှင် ဘုရားသခင်၏နှစ်သိမ့်မှုပေးသော စကားလုံးအချို့နှင့် ဤသည်ကို ပေါင်းစပ်ပြီးနောက်တွင်မှ ၎င်းတို့ အသိတရား ရလာလိမ့်မည်။ ထိုနှစ်သိမ့်မှုပေးသောစကားလုံးများ မပါဘဲ ၎င်းတို့၏ အပျက်သဘောဆောင်ခြင်းမှ ရုန်းထွက်လာနိုင်မည် မဟုတ်ချေ။ လူများသည် ဘုရားသခင်၏ အမှုတော်ကို တွေ့ကြုံခါစရှိသေးသောအခါ ၎င်းတို့တွင် ဘုရားသခင်နှင့်ပတ်သက်၍ မှားယွင်းသော သိမြင်မှုနှင့် အထင်လွဲခြင်းများစွာ ရှိကြသည်။ ၎င်းတို့ မှန်ကန်သည်ဟု ၎င်းတို့သည် အစဉ်သဖြင့် ယုံကြည်ကြသည်။ ၎င်းတို့၏ ကိုယ်ပိုင်စိတ်ကူးများကို အစဉ်သဖြင့် တွယ်ဖက်ထားသည်။ ပြီးလျှင် အခြားလူများပြောသည့်အရာများကို ၎င်းတို့ လက်မခံကြပါ။ အတွေ့အကြုံ သုံးနှစ်မှ ငါးနှစ်အထိ ရှိပြီးသည့်နောက်မှသာ ၎င်းတို့သည် တဖြည်းဖြည်း နားလည်စပြုလာသည်၊ ထိုးထွင်းအမြင်ရစပြုလာသည်၊ ၎င်းတို့ မှားနေကြောင်းကို သတိပြုမိစပြုလာပြီး ၎င်းတို့ကို ကိုင်တွယ်ဖြေရှင်းဖို့ မည်မျှခက်ခဲကြောင်း သိမြင်စပြုလာသည်။ ထိုအခါမှသာ ၎င်းတို့သည် အရွယ်ရောက်ဘိသကဲ့သို့ဖြစ်သည်။ ၎င်းတို့သည် အတွေ့အကြုံပိုရလာသောကြောင့် ဘုရားသခင်ကို ၎င်းတို့ နားလည်လာသည်။ ထို့ပြင် ဘုရားသခင်နှင့် ပတ်သက်သည့် ၎င်းတို့၏အထင်လွဲခြင်းများလည်း လျော့ပါးသွားသည်၊ ၎င်းတို့သည် စောဒကမတက်တော့ပါ။ ထို့ပြင် ၎င်းတို့တွင် ဘုရားသခင်အပေါ် သာမန်ယုံကြည်ခြင်း ရှိစပြုလာသည်။ အတိတ်ကာလနှင့် နှိုင်းယှဉ်လျှင် ၎င်းတို့၏ ဝိညာဉ်ရင့်ကျက်မှုသည် အရွယ်ရောက်သူတစ်ယောက်နှင့် ပို၍တူလာသည်။ ၎င်းတို့သည် ကလေးများကဲ့သို့ ဖြစ်လေ့ရှိခဲ့သည်။ စိတ်ကောက်တတ်သည်၊ အပျက်သဘောဆောင်တတ်သည်၊ ပြီးလျှင် အချို့အချိန်များတွင် ဘုရားသခင်နှင့် ခပ်ခွာခွာနေကြသည်။ ထိုထိုသောအချို့ကိစ္စများနှင့် ရင်ဆိုင်ရသောအခါ ၎င်းတို့သည် စောဒကတက်ကောင်း တက်နိုင်သည်။ ဘုရားသခင်၏ အချို့သောနှုတ်ကပတ်တော်များသည် ၎င်းတို့၏ အသစ်ဆုံးသော အယူအဆနှင့်ဆိုင်သောအကြောင်းအရာ ဖြစ်လာနိုင်သည်။ ထို့ပြင် အချို့အချိန်များတွင် ဘုရားသခင်ကို ၎င်းတို့ သံသယဝင်စပြုမိနိုင်သည်။ ဤသည်မှာ လူတစ်ဦး၏ ဝိညာဉ်ရင့်ကျက်မှု နည်းပါးလွန်းသောအခါ ဖြစ်တတ်ပုံဖြစ်သည်။ ယခုတွင် ၎င်းတို့သည် အတွေ့အကြုံများစွာ ရခဲ့ပြီး နှစ်ပေါင်းများစွာကြာအောင် ဘုရားသခင်၏ နှုတ်ကပတ်တော်များကို ဖတ်ခဲ့ကြသည်။ ၎င်းတို့သည် တိုးတက်မှုရှိလာပြီး ယခင်ကထက် များစွာ ပို၍တည်ငြိမ်လာခဲ့ကြသည်။ ဤအရာအားလုံးမှာ သမ္မာတရားကို နားလည်ခြင်း၏ ရလဒ်ပင်ဖြစ်သည်။ ယင်းမှာ ၎င်းတို့အတွင်းတွင် သမ္မာတရားက အကျိုးသက်ရောက်ခြင်း ဖြစ်သည်။ ထို့ကြောင့် သမ္မာတရားကို လူများ နားလည်ပြီး ၎င်းကို လက်ခံနိုင်သရွေ့ ၎င်းတို့ မဖြေရှင်းနိုင်သောအခက်အခဲဟူ၍ မရှိပေ။ ပြီးလျှင် ၎င်းတို့ မည်မျှကြာအောင် တွေ့ကြုံရပါစေ တစ်ခုခုကို ၎င်းတို့ အစဉ်သဖြင့် ရနေလိမ့်မည်။ အကယ်၍ ၎င်းတို့သည် လုံလောက်သည့်အချိန်တစ်ခု ကြာသည့်တိုင်အောင် အတွေ့အကြုံ မရှိပါက မဖြစ်သည်မှာ အမှန်ပေ။ သို့သော် ၎င်းတို့၏ အတွေ့အကြုံတစ်ခုချင်းစီမှနေ၍ အကျိုးကျေးဇူးကို ခံစားရသရွေ့ ၎င်းတို့သည် အသက်တာတွင် လျင်မြန်စွာ ကြီးထွားလာလိမ့်မည်။

ခေါင်းဆောင်၊ အမှုဆောင်၊ သို့မဟုတ် ကြီးကြပ်သူတစ်ဦး ဖြစ်လာဖို့ သို့မဟုတ် အရေးကြီးသောတာဝန်များကို ထမ်းဆောင်ရန် ယခု သင်တို့သည် ပျိုးထောင်ခံနေရခြင်း ဖြစ်သည်ဟူသည့်အချက်က သင်တို့တွင် ပို၍ကြီးသော ဝိညာဉ်ရင့်ကျက်မှုတစ်ခုရှိသည်ဟု သက်သေပြနေခြင်း မဟုတ်ပေ။ ဆိုလိုသည်မှာ သင်တို့သည် သာမန်လူထက် အနည်းငယ် ပို၍ကောင်းသော အစွမ်းအစရှိကြကြောင်း၊ သင်၏လိုက်စားခြင်းတွင် သင်သည် အနည်းငယ် ပို၍ စိတ်ထက်သန်ကြောင်းနှင့် သင့်ကို ပျိုးထောင်ရာတွင် တန်ဖိုးအနည်းငယ် ပို၍ရှိကြောင်းတို့ဖြစ်သည်။ ယင်းက သင်တို့သည် ဘုရားသခင်ထံ ကျိုးနွံနာခံနိုင်ကြောင်း သို့မဟုတ် ဘုရားစီစဉ်ညွှန်ကြားမှုများ၏ ပြုသမျှကိုခံနိုင်ကြောင်း သေချာပေါက် မဆိုလိုပေ။ ထို့ပြင် ၎င်းက သင်တို့သည် သင်တို့၏ ရှေ့ရေးများနှင့် မျှော်လင့်ချက်များကို ဘေးသို့ဖယ်ထားပြီဟု မဆိုလိုပေ။ လူများတွင် ယခုထက်ထိတိုင် ဤကဲ့သို့သော အသိစိတ်မျိုး မရှိကြသေးပေ။ သင်တို့သည် အလုပ်လုပ်နေစဉ်အတွင်း ကောင်းချီးများရဖို့ ရည်ရွယ်ချက်များနှင့် ပြင်းပြသောဆန္ဒများနှင့် လူသား၏ အယူအဆများနှင့် စိတ်ကူးစိတ်သန်းများပင်လျှင်အပါအဝင် အပျက်သဘောဆောင်ခြင်း အချို့ကို သင်တို့နှင့်အတူ သယ်ဆောင်နေကြသေးသည်။ တစ်ချိန်တည်းတွင် သင်၏ အလုပ်ကို လုပ်ဆောင်ရာတွင် ရွှင်ပျသော လိုလားမှုကြောင့် လုပ်ရမည့်အစား အတိတ်မှ အပြစ်များကို ကောင်းမှုများမှတစ်ဆင့် သင်သည် အပြစ်ဖြေနေသည့်အလား သင့်အလုပ်ကို လုပ်နေစဉ်အတွင်း အချို့သော စိတ်ခံစားချက်ဆိုင်ရာ ဝန်ထုပ်ဝန်ပိုးများကို သင် သယ်ဆောင်သည်။ ဘုရားသခင်က သင့်ကို မည်သို့ဆက်ဆံသည်ဖြစ်စေ သူ၏ ရည်ရွယ်ချက်များနှင့် တောင်းဆိုချက်များနှင့်အညီ ပြုမူဆောင်ရွက်ဖို့ကိုသာ အလေးထားသည့်နေရာသို့လည်း သင်လည်း မရောက်ရှိသေးပေ။ ဤသည်ကို သင်တို့ စွမ်းဆောင်ရယူနိုင်သလော။ လူများတွင် ဤအသိစိတ် မရှိကြပေ။ “ကျွန်တော့်အပေါ်ကို ဘုရားသခင်က ဘယ်လိုသဘောထားမျိုး အတိအကျ ထားရှိသလဲ။ ဘုရားသခင်အတွက် အစေခံမှုပေးဖို့ သူက ကျွန်တော့်ကို အသုံးချနေတာလား၊ ဒါမှမဟုတ် ကျွန်တော့်ကို ကယ်တင်နေပြီး စုံလင်စေအောင် လုပ်နေတာလား” ဟု တွေးရင်း ၎င်းတို့အားလုံးသည် ဘုရားသခင်ကို အဓိပ္ပာယ်ကောက်ဖို့ ကြိုးစားချင်ကြသည်။ ဤနည်းအတိုင်း ၎င်းတို့အားလုံးသည် အဓိပ္ပာယ်ကောက်ဖို့ ကြိုးစားချင်ကြသည်။ ပြောဖို့ ၎င်းတို့ မဝံ့ရဲရုံသာဖြစ်သည်။ ပြောဖို့ ၎င်းတို့ မဝံ့ရဲဟူသောအချက်က ၎င်းတို့ကို စိုးမိုးခြယ်လှယ်နေသော စိတ်ကူးတစ်ခု ရှိနေသေးကြောင်းကို သက်သေပြသည်။ “အဲဒီအကြောင်းကို ပြောရတာက အဓိပ္ပာယ်မရှိဘူး။ အဲဒါက ကျွန်တော့်ရဲ့ သဘာဝပဲ။ အဲဒါကို ပြောင်းလဲဖို့ မဖြစ်နိုင်ဘူး။ ဆိုးတဲ့အရာတစ်ခုခုကို လုပ်တာက ရှောင်နိုင်သရွေ့ လုံလောက်ပါပြီ။ ကိုယ့်ကိုယ်ကိုယ် အလွန်အကျွံ မတောင်းဆိုဘူး” ဟူ၍ဖြစ်သည်။ ၎င်းတို့၏ တာဝန်များကို ၎င်းတို့ ထမ်းဆောင်သည့်အခါတွင် ဝတ်ကျေတမ်းကျေ ဖြစ်သော တွေးခေါ်ပုံတစ်ခုကိုလည်း ထားရှိစဉ် နိမ့်နိုင်သမျှအနိမ့်ဆုံးနေရာအထိ မိမိတို့ကိုယ်ကို ဘောင်ခတ်ထားကြကာ နောက်ဆုံးတွင် အဆုံးသတ်ရောက်ရာ၌ တိုးတက်မှုမရှိချေ။ အကြိမ်အနည်းငယ်မျှ မိတ်သဟာယ ပြုပြီးသည့်နောက်ပိုင်းတွင်မှသာ သင်တို့အားလုံးသည် သမ္မာတရား အနည်းငယ်ကို နားလည်စပြုကြပြီး သမ္မာတရားစစ်မှန်မှုနှင့်ပတ်သက်၍ အနည်းငယ်ကို သိလာကြသည်။ သင်အသုံးချခံရသည်ဖြစ်စေ၊ အသုံးချမခံရသည်ဖြစ်စေ၊ သင့်အပေါ် ဘုရားသခင်က မည်သည့်သဘောထားရှိသည်ဖြစ်စေ ဤအရာများသည် အရေးမကြီးချေ။ သင်၏ တက်ကြွသော အားထုတ်မှုများ၊ သင်လျှောက်ဖို့ ရွေးချယ်လိုက်သည့်လမ်းကြောင်းနှင့် သင်သည် နောက်ဆုံးတွင် ပြောင်းလဲနိုင်ခြင်း ရှိမရှိဆိုသည်တို့အပေါ်တွင် အဓိက မူတည်နေသည်။ ဤအရာများသည် အရေးအကြီးဆုံးသော အချက်များဖြစ်ကြသည်။ သင့်အပေါ်တွင် ဘုရားသခင်က မည်မျှကောင်းသောသဘောထားတစ်ခုကို ထားရှိသည်ဖြစ်စေ သင် မပြောင်းလဲလျှင် အလုပ်မဖြစ်ပါ။ အကယ်၍ သင်တစ်ခုခုကို ကြုံလာသောအချိန်တိုင်းတွင် မှောက်မှားမိပါက၊ သင်သည် စိုးစဉ်းမျှပင် သစ္စာမရှိပါက သင့်အပေါ်တွင် ဘုရားသခင်က မည်မျှကောင်းသော သဘောထားတစ်ခုကို ထားရှိသည်ဖြစ်စေ ၎င်းက အသုံးဝင်မည်မဟုတ်ပါ။ အရေးကြီးသည့်အရာမှာ သင်လျှောက်ဖို့ ရွေးချယ်သည့် လမ်းကြောင်းဖြစ်သည်။ အတိတ်တွင် ဘုရားသခင်က သင့်ကို ကျိန်ဆဲကောင်း ကျိန်ဆဲနိုင်ပြီး အမုန်းစကားများကို ပြောမိကာ စက်ဆုပ်ခဲ့နိုင်သော်လည်း ယခုတွင် သင်သည် ပြောင်းလဲခဲ့ပြီဖြစ်ပါက သင့်အပေါ် ဘုရားသခင်၏ သဘောထားသည်လည်း ပြောင်းလဲသွားလိမ့်မည်။ လူများသည် အစဉ်သဖြင့် ကြောက်ရွံ့နေကြသည်၊ စိတ်တထင့်ထင့် ဖြစ်နေကြသည်၊ ပြီးလျှင် စစ်မှန်သောယုံကြည်ခြင်း ကင်းမဲ့နေကြသည်။ ယင်းက ၎င်းတို့သည် ဘုရားသခင်၏ ရည်ရွယ်ချက်များကို နားမလည်ကြောင်းကို ပြသသည်။ ယခု သင်တို့တွင် နားလည်ခြင်းအချို့ ရှိပြီဖြစ်သဖြင့် အနာဂတ်တွင် သင့်ထံ ကိစ္စများ ဖြစ်လာသောအခါ သင်သည် အပျက်သဘောဆောင်လာပြီး အားနည်းနေဦးမည်လော။ သမ္မာတရားကို သင်လက်တွေ့လုပ်ဆောင်ပြီး သင်၏ သက်သေခံချက်အတွက် ခိုင်မြဲစွာ ရပ်တည်နေနိုင်ဦးမည်လော။ ဘုရားသခင်ထံ သင်သည် စစ်မှန်စွာ ကျိုးနွံနာခံနိုင်မည်လော။ အကယ်၍ ဤအရာများကို သင် စွမ်းဆောင်ရယူနိုင်ပါက သင့်တွင် သာမန်လူ့သဘာဝ၏ အသိစိတ်ရှိလိမ့်မည်။ သင်တို့တွင် ယခု လူသား၏ ဖောက်ပြန်ပျက်စီးသော စိတ်သဘောထားများနှင့် ဘုရားသခင်၏ကယ်တင်ခြင်းနှင့် ရည်ရွယ်ချက်တို့အကြောင်း သိမြင်မှု မရှိသလော။ အနည်းဆုံးအနေဖြင့် သင့်တွင် အကြမ်းဖျင်းစိတ်ကူးတစ်ခု ရှိသည်။ တစ်နေ့တွင် သမ္မာတရား၏ သွင်ပြင်လက္ခဏာများ အားလုံး၏စစ်မှန်မှုများအချို့ဆီသို့ သင်ဝင်ရောက်နိုင်သောအခါ သင်သည် သာမန်လူ့သဘာဝအတိုင်း လုံးလုံးလျားလျား အသက်ရှင်နေထိုင်နိုင်လိမ့်မည်။

ကောက်နုတ်ချက် (၄)

သမ္မာတရားကို လိုက်စားခြင်း၏ အရေးအကြီးဆုံးသော အပိုင်းမှာ ဘုရားနှုတ်ကပတ်တော်များအား ဖတ်ရှုခြင်းကို အာရုံစိုက်ရန်ဖြစ်သည်။ ဘုရားနှုတ်ကပတ်တော်များကို ဖတ်ရှုခြင်းမှ လူတစ်ဦး ရရှိနိုင်သည့် ပမာဏသည် ထိုသူ၏ သဘောပေါက်နားလည်နိုင်စွမ်းပေါ်တွင် မူတည်သည်။ လူတိုင်း ဘုရားနှုတ်ကပတ်တော်များကို ဖတ်ရှုသော်ငြားလည်း အချို့က စစ်မှန်သော အဓိပ္ပာယ်ကို သဘောပေါက်နိုင်ပြီး ယင်းတို့ထဲတွင် အလင်းကို ရှာတွေ့နိုင်ကာ ဘုရားနှုတ်ကပတ်တော်များကို ၎င်းတို့ ဖတ်ရှုသရွေ့ တစ်စုံတစ်ခုကို ရရှိလိမ့်မည် ဖြစ်သည်။ သို့ရာတွင် အခြားလူများမှာမူ ထိုသို့ မဟုတ်ကြချေ။ ၎င်းတို့သည် ဘုရားနှုတ်ကပတ်တော်များကို ဖတ်ရှုသည့်အခါတွင် အယူဝါဒများကို နားလည်ခြင်းကိုသာ အာရုံစိုက်ကြသည်။ ဤအရာ၏ ရလဒ်မှာ ဘုရားနှုတ်ကပတ်တော်များကို နှစ်အနည်းငယ်ကြာ ဖတ်ရှုပြီးသည့်နောက်တွင် ၎င်းတို့သည် အယူဝါဒများစွာကို နားလည်သည့်တိုင် ပြဿနာများကို ၎င်းတို့ တွေ့ကြုံရသည့်အခါတိုင်း မဖြေရှင်းနိုင်ကြပေ။ ၎င်းတို့ သိရှိခဲ့သည့်အရာတစ်ခုမျှ အသုံးမတည့်ပေ။ ဤနေရာတွင် မည်သည့်အရာ ဖြစ်ပျက်နေသနည်း။ လူများအားလုံးသည် ဘုရားနှုတ်ကပတ်တော်များကို ဖတ်ရှုနေလင့်ကစား ရလဒ်များက ကွဲပြားခြားနားသည်။ သမ္မာတရားကို ချစ်သည့်သူများသည် ယင်းကို လက်ခံနိုင်သော်လည်း သမ္မာတရားကို မချစ်သည့်သူများကမူ ဘုရားနှုတ်ကပတ်တော်များကို ဖတ်ရှုလျှင်ပင် ယင်းကို လက်ခံရန် လိုလားခြင်း မရှိကြပေ။ ၎င်းတို့သည် မည်သည့်ပြဿနာများကို ကြုံတွေ့ရပါစေ ဘုရားနှုတ်ကပတ်တော်များ၌ သမ္မာတရားကို ရှာဖွေကြလိမ့်မည် မဟုတ်ချေ။ အတွေ့အကြုံအနည်းငယ် ရှိသူတို့သည် ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါတွင် လက်တွေ့ကျသော အမှုကိစ္စအချို့ကို ဆွေးနွေးနိုင်ပြီး သမ္မာတရားနှင့်ပတ်သက်သော ၎င်းတို့၏ လက်တွေ့ကျသော အသိပညာအကြောင်း ပြောနိုင်ကြသည်။ ဤသည်မှာ သမ္မာတရားကို နားလည်ခြင်း ဖြစ်သည်။ အတွေ့အကြုံ မရှိသည့်သူများကမူ ဘုရားနှုတ်ကပတ်တော်၏ တိုက်ရိုက်အဓိပ္ပာယ်ကိုသာ နားလည်သဘောပေါက်ကြပြီး အသိပညာနှင့် အတွေ့အကြုံ စိုးစဉ်းမျှ မရှိကြပေ။ ဤအရာကို သမ္မာတရားကို နားလည်ခြင်းဟု မှတ်ယူ၍မရပေ။ ခေါင်းဆောင်အချို့က ၎င်းတို့သည် အထူးသဖြင့် သမ္မာတရားဖြင့် ထောက်ပံ့ပေးရန် အသင်းတော်ကို သွားခြင်းဖြစ်သည်ဟု အခြားသူများကို ၎င်းတို့က မကြာခဏ ပြောကြသည်။ ဤစကားက မှန်ကန်သလော။ “သမ္မာတရားဖြင့် ထောက်ပံ့ပေးရန်” ဟူသည့် စကားများကို ပေါ့တန်စွာ မပြောဆိုသင့်ပေ။ မည်သူက သမ္မာတရားကို ပိုင်ဆိုင်သနည်း။ မိမိသည် သမ္မာတရာ ပံ့ပိုးပေးပါသည်ဟု မည်သူက အခိုင်အမာဆိုဝံ့သနည်း။ ဤအခိုင်အမာပြောဆိုချက်သည် အလွန် ဟိတ်ဟန်များသည် မဟုတ်လော။ ဘုရားသခင်ကို သင်ယုံကြည်ပြီး သူ့နောက်လိုက်သည့်အခါတွင် သင်သည် သမ္မာတရားကို လက်ခံပြီး လိုက်စားသည့်သူတစ်ဦးမျှသာ ဖြစ်ချေ၏။ ဤအရာကို သင်လုပ်ဆောင်နိုင်လျှင် ယင်းမှာ အတော်အတန် ကောင်းမွန်ပြီးသားဖြစ်သည်။ မည်သူတစ်ဦးတစ်ယောက်မျှ သမ္မာတရားကို မပိုင်ဆိုင်သောကြောင့် လူတစ်ဦးသည် သမ္မာတရားအချို့ကို နားလည်နိုင်ပြီး သမ္မာတရားနှင့်ပတ်သက်သော အချို့သော အတွေ့အကြုံနှင့် အသိပညာအကြောင်းကို ပြောဆိုနိုင်လျှင်ပင် ထိုသူသည် သမ္မာတရားကို ပံ့ပိုးပေးသည်ဟု ပြော၍မရနိုင်ပေ။ အချို့သော အတွေ့အကြုံနှင့် အသိပညာတို့အကြောင်း ပြောဆိုခြင်းကို သမ္မာတရားဖြင့် ပံ့ပိုးပေးခြင်းဟု အဘယ်သို့များ ခေါ်ဝေါ်နိုင်သနည်း။ သို့ဖြစ်၍ ခေါင်းဆောင်များနှင့် အမှုဆောင်များကို ရေလောင်းခြင်းအလုပ်ကို ထမ်းဆောင်ခြင်းနှင့် အသင်းတော်ရှိ ညီအစ်ကိုမောင်နှမများ၏ အသက်ဝင်ရောက်ခြင်းအတွက် အထူးတလည် တာဝန်ရှိခြင်း အဖြစ်သာ သရုပ်ဖော်ပြနိုင်လေသည်။ ၎င်းတို့သည် သမ္မာတရားကို ပံ့ပိုးပေးနေသည်ဟု ပြောဆို၍မရနိုင်ပေ။ လူတစ်ဦးသည် ဝိညာဉ်ရင့်ကျက်မှုအချို့ ရှိလျှင်ပင် ထိုသူသည် အခြားသူများကို သမ္မာတရားဖြင့် ပံ့ပိုးပေးနေသည်ဟု ပြော၍မရနိုင်သေးပေ။ ဤအရာကို လုံးဝ ပြော၍မရနိုင်ပေ။ လူအယောက်မည်မျှသည် သမ္မာတရားကို နားလည်ကြသနည်း။ လူတစ်ဦး၏ ဝိညာဉ်ရင့်ကျက်မှုသည် သူက သမ္မာတရားဖြင့် ပံ့ပိုးပေးရန် အရည်အချင်းပြည့်ဝစေသလော။ တစ်စုံတစ်ဦးသည် သမ္မာတရားနှင့်ပတ်သက်သော အတွေ့အကြုံနှင့် အသိပညာရှိလျှင်ပင် ထိုသူသည် သမ္မာတရားဖြင့် ပံ့ပိုးပေးနိုင်သည်ဟု ဆို၍မရနိုင်ပေ။ ယင်းကို လုံးဝ ဆို၍မရနိုင်ပေ။ ယင်းမှာ အလွန်ပင် ကျိုးကြောင်းဆီလျော်မှု မရှိချေ။ အချို့သောလူများသည် ၎င်းတို့က သမ္မာတရားကို များစွာ နားလည်လေသည့်အလား အသင်းတော်ကို ရေလောင်းရာတွင်လည်းကောင်း၊ သမ္မာတရားဖြင့် ပံ့ပိုးပေးရာတွင်လည်းကောင်း ဂုဏ်ယူကြသည်။ သို့ရာတွင် ၎င်းတို့သည် အယောင်ဆောင် ခေါင်းဆောင်များနှင့် အန္တိခရစ်များကို ပိုင်းခြားသိမြင်နိုင်စွမ်း မရှိကြပေ။ ဤသည်မှာ ဆန့်ကျင်ကွဲလွဲနေသည် မဟုတ်လော။ တစ်စုံတစ်ဦးက သမ္မာတရားသည် မည်သည့်အရာ ဖြစ်ကြောင်း သင့်ကို မေးမြန်းပြီး သင်က “ဘုရားနှုတ်ကပတ်တော်သည် သမ္မာတရားဖြစ်သည်။ သမ္မာတရားသည် ဘုရားနှုတ်ကပတ်တော် ဖြစ်သည်” ဟု ဖြေလျှင် သင်သည် သမ္မာတရားကို နားလည်သလော။ သင်သည် စကားများနှင့် အယူဝါဒများကိုသာ ပြောဆိုနိုင်ခြင်း ဖြစ်ပြီး သမ္မာတရားဟူသည်မှာ မည်သည့်အရာဖြစ်ကြောင်းနှင့် ပတ်သက်သည့် အတွေ့အကြုံနှင့် အသိပညာ ကင်းမဲ့သောကြောင့် သင်သည် အခြားသူများအား သမ္မာတရားဖြင့် ပံ့ပိုးပေးရန် အရည်အချင်း မပြည့်မီပေ။ ယခုအချိန်တွင် ခေါင်းဆောင်များအဖြစ် အစေခံသည့်သူများအားလုံးသည် အတွေ့အကြုံ ကင်းမဲ့လေသည်။ ၎င်းတို့သည် အစွမ်းအစအနည်းငယ်နှင့် သမ္မာတရားကို လိုက်စားရန် လိုလားမှုတို့သာ ရှိ၏။ ၎င်းတို့သည် ပြုစုပျိုးထောင်ပေးရန်နှင့် လေ့ကျင့်ပေးရန် သင့်တော်သလို တာဝန်များ ထမ်းဆောင်ရာတွင် ဦးဆောင်နိုင်ကြသည်။ ၎င်းတို့က အသိပညာအချို့အကြောင်း မိတ်သဟာယပြုပေးနိုင်လျှင်ပင် ယင်းမှာ ၎င်းတို့က သမ္မာတရားဖြင့် ပံ့ပိုးပေးသည်ဟု မည်သို့များ ဆိုနိုင်သနည်း။ ခေါင်းဆောင်နှင့် အမှုဆောင်အများစုတို့သည် အသိပညာအချို့အကြောင်း ပြောဆိုနိုင်ကြသော်လည်း ယင်းမှာ ၎င်းတို့သည် သမ္မာတရား စစ်မှန်မှု ရှိသည်ဟု မဆိုလိုပေ။ အမှန်မှာမူ ၎င်းတို့သည် တရားဒေသနာများကို နှစ်ပေါင်းများစွာ နားထောင်ခဲ့ကြပြီး အပေါ်ယံ အသိပညာအနည်းငယ် ရှိကြသည်။ ၎င်းတို့သည် သမ္မာတရားနှင့်ပတ်သက်၍ မိတ်သဟာယပြုပေးရန် လိုလားနေကြပြီး အခြားသူများအတွက် အတော်အတန် အထောက်အကူ ပြုနိုင်သော်လည်း ၎င်းတို့သည် သမ္မာတရားကို ပံ့ပိုးပေးနေသည်ဟု မဆိုနိုင်ပေ။ ခေါင်းဆောင်များနှင့် အမှုဆောင်များသည် သမ္မာတရားဖြင့် ပံ့ပိုးပေးနိုင်စွမ်း ရှိကြသလော။ လုံးဝ မရှိကြပေ။ ခေါင်းဆောင်များနှင့် အမှုဆောင်များသည် တရားဟောပြီး အသင်းတော်ကို ရေလောင်းပေးကြသည်။ အရေးအကြီးဆုံးမှာ ၎င်းတို့သည် လက်တွေ့ကျသော ပြဿနာများကို ဖြေရှင်းနိုင်စွမ်းရှိရမည်ဖြစ်ကာ ယင်းသည်သာ အသင်းတော်ကို ၎င်းတို့ အမှန်တကယ် ရေလောင်းနိုင်သည့် တစ်ခုတည်းသော နည်းလမ်းဖြစ်သည်။ ယခုအချိန်တွင် ခေါင်းဆောင်နှင့် အမှုဆောင်အများစုသည် လက်တွေ့ကျသော ပြဿနာများစွာကို ဖြေရှင်းနိုင်စွမ်း မရှိကြသေးပေ။ ၎င်းတို့သည် သမ္မာတရားနှင့်သက်ဆိုင်သော အသိပညာအချို့အပေါ် မိတ်သဟာယပြုပေးနိုင်လျှင်ပင် ၎င်းတို့ပြောသည့် အရာအများစုသည် စကားများနှင့် အယူဝါဒများသာ ဖြစ်နေဆဲဖြစ်သည်။ ၎င်းတို့သည် သမ္မာတရား စစ်မှန်မှုနှင့်ပတ်သက်၍ ရှင်းလင်းစွာ မိတ်သဟာယမပြုပေးနိုင်သောကြောင့် ပြဿနာများကို အမှန်တကယ် ဖြေရှင်းနိုင်သလော။ ခေါင်းဆောင်နှင့် အမှုဆောင်အများစုသည် သဘောပေါက်နားလည်နိုင်စွမ်း အနည်းငယ်သာ ရှိပြီး လက်တွေ့ကျသော အတွေ့အကြုံများစွာ မရှိသေးပေ။ ယင်းမှာ ၎င်းတို့သည် အခြားသူများထက် သမ္မာတရားကို ပိုနားလည်ပြီး သမ္မာတရား စစ်မှန်မှု ပို၍ရှိသည်ဟု ဆိုနိုင်သလော။ ဤသည်ကို မဆိုနိုင်ပေ။ ၎င်းတို့သည် ဤသို့ဆိုရန် စံမမီကြပေ။ အချို့သော ခေါင်းဆောင်များနှင့် အမှုဆောင်များသည် ပျိုးထောင်ပေးရန် ရည်ရွယ်ချက်သက်သက်ဖြင့် ရာထူးတိုးမြှင့်ခံရခြင်း ဖြစ်သည်။ ၎င်းတို့သည် အစွမ်းအစ အနည်းငယ်ရှိကာ သဘောပေါက်နားလည်နိုင်စွမ်း အနည်းငယ် ပိုင်ဆိုင်သကဲ့သို့ ၎င်းတို့၏ မိသားစု ပတ်ဝန်းကျင်က သင့်တော်သောကြောင့် ၎င်းတို့သည် လက်တွေ့လုပ်ဆောင်ခွင့်ရှိသည်။ ယင်းမှာ တစ်စုံတစ်ဦးကို ရာထူးတိုးပေးခြင်းသည် ၎င်းအနေဖြင့် သမ္မာတရား စစ်မှန်မှုကို ပိုင်ဆိုင်ပြီး သမ္မာတရားဖြင့် ပံ့ပိုးပေးနိုင်သည့်အလား ဆိုလိုခြင်း မဟုတ်ချေ။ သမ္မာတရားကို လိုက်စားသည့်သူများသည် အခြားသူများရှေ့တွင် ဉာဏ်အလင်းပွင့်ခြင်းနှင့် အလင်းတို့ ရရှိသော်လည်း ထိုအလင်းငယ်လေးသည် သမ္မာတရား၏ စံကို မမီပေ၊ ယင်းသည် သမ္မာတရား၏ တစ်စိတ်တစ်ပိုင်း မဟုတ်ဘဲ သမ္မာတရားနှင့် ကိုက်ညီမှု ရှိခြင်းသာ ဖြစ်၏။ ဘုရားသခင် တိုက်ရိုက်ဖော်ပြသည့်အရာသာလျှင် သမ္မာတရားဖြစ်သည်။ သန့်ရှင်းသော ဝိညာဉ်တော်သည် လူများကို ၎င်းတို့၏ ဝိညာဉ်ရင့်ကျက်မှုနှင့်အညီ ဉာဏ်အလင်းပေးသောကြောင့် သန့်ရှင်းသောဝိညာဉ်တော်၏ ဉာဏ်အလင်းပေးခြင်းသည်သာလျှင် သမ္မာတရားနှင့် ကိုက်ညီသည်။ သူသည် လူများအား သမ္မာတရားကို တိုက်ရိုက်မပြောပေ။ ထိုအစား သူသည် ၎င်းတို့ ရရှိနိုင်သည့် အလင်းကို ပေးသည်။ ဤအရာကို သင်နားလည်ရမည်။ လူတစ်ဦးသည် ဘုရားနှုတ်ကပတ်တော်များအပေါ် ထိုးထွင်းအမြင်အချို့ ရှိပြီး အတွေ့အကြုံမှ အသိပညာအချို့ ရရှိလျှင် ဤအရာကို သမ္မာတရားအဖြစ် မှတ်ယူ၍ ရသလော။ မရပေ။ အများဆုံးအနေဖြင့် သူသည် သမ္မာတရားနှင့်ပတ်သက်သော နားလည်မှုအချို့ရှိ၏။ သန့်ရှင်းသော ဝိညာဉ်တော်၏ ဉာဏ်အလင်းပေးခြင်းနှင့်ဆိုင်သော စကားများသည် ဘုရားနှုတ်ကပတ်တော်များကို ကိုယ်စားမပြု၊ သမ္မာတရားကို ကိုယ်စားမပြုသကဲ့သို့ သမ္မာတရားလည်း မဟုတ်ချေ။ အများဆုံးအနေဖြင့် လူတစ်ဦးသည် သမ္မာတရားနှင့်ဆိုင်သော နားလည်မှုအချို့ရှိပြီး သန့်ရှင်းသော ဝိညာဉ်တော်အားဖြင့် အနည်းငယ် ဉာဏ်အလင်းပေးခြင်း ခံရသည်။ လူတစ်ဦးသည် သမ္မာတရားနှင့်ပတ်သက်သော နားလည်မှုအချို့ရှိပြီး ထို့နောက်တွင် အခြားသူများကို ပံ့ပိုးပေးလျှင် သူလုပ်ဆောင်သမျှသည် သူ၏ နားလည်မှုနှင့် အတွေ့အကြုံတို့ဖြင့် အခြားသူများကို ပံ့ပိုးပေးနေခြင်းသာ ဖြစ်သည်။ သူသည် အခြားသူများကို သမ္မာတရားဖြင့် ပံ့ပိုးပေးနေသည်ဟု သင်ဆို၍ မရနိုင်ပေ။ သူသည် သမ္မာတရားအပေါ် မိတ်သဟာယပြုပေးနေသည်ဟု သင်ဆိုလျှင် အဆင်ပြေသည်။ ဤသည်မှာ သင့်တင့်လျောက်ပတ်သော သရုပ်ဖော်ချက် ဖြစ်သည်။ ငါ အဘယ်ကြောင့် ဤအရာကို ပြောသနည်း။ အကြောင်းမှာ သင်မိတ်သဟာယပြုနေသည့် အရာသည် သမ္မာတရားနှင့်ပတ်သက်သည့် သင်၏ နားလည်မှု ဖြစ်သောကြောင့်တည်း။ ယင်းက သမ္မာတရားကိုယ်၌နှင့် မညီမျှပေ။ ထို့ကြောင့် သင်သည် နားလည်မှုနှင့် အတွေ့အကြုံအချို့ကို မိတ်သဟာယပြုပေးနေခြင်း ဖြစ်သည်ဟုသာ ဆိုနိုင်သည်။ သင်သည် သမ္မာတရားကို ပံ့ပိုးပေးနေသည်ဟု မည်သို့များ ပြောနိုင်သနည်း။ သမ္မာတရားကို ပံ့ပိုးပေးခြင်းသည် ရိုးရှင်းသော ကိစ္စတစ်ရပ် မဟုတ်ချေ။ မည်သူက ဤစာကြောင်းကို ပြောဆိုရန် ထိုက်တန်သနည်း။ ဘုရားသခင်သည်သာလျှင် လူများအား သမ္မာတရားကို ပံ့ပိုးပေးနိုင်စွမ်း ရှိ၏။ လူများသည် ပံ့ပိုးပေးနိုင်စွမ်း ရှိသလော။ သို့ဖြစ်၍ ဤကိစ္စကို သင်သည် ရှင်းလင်းစွာ မြင်ရမည်။ ဤသည်မှာ မှားယွင်းသော စကားများကို အသုံးပြုသည့် ပြဿနာတစ်ရပ်သာ မဟုတ်ဘဲ အဓိကအချက်မှာ သင်သည် အမှန်တရားကို ချိုးဖောက်ခြင်းနှင့် လိုရာဆွဲပြောခြင်းသာ ဖြစ်သည်။ သင်အခိုင်အမာဆိုသည့်အရာမှာ ပုံကြီးချဲ့နေခြင်း ဖြစ်သည်။ လူများသည် ဘုရားနှုတ်ကပတ်တော်များနှင့်ပတ်သက်၍ နားလည်မှုအချို့နှင့် အတွေ့အကြုံ ရှိကောင်း ရှိနိုင်သော်လည်း ၎င်းတို့သည် သမ္မာတရားရှိသည်၊ သို့မဟုတ် ၎င်းတို့သည် သမ္မာတရားနှင့်သက်ဆိုင်သည်ဟု သင်ဆို၍မရနိုင်ပေ။ ဤအရာကို သင်လုံးဝ ဆို၍မရနိုင်ပေ။ လူများသည် သမ္မာတရားမှ မည်မျှနားလည်ခြင်း ရရှိပါစေ ၎င်းတို့သည် သမ္မာတရားနှင့်သက်ဆိုင်သည်ဟု မဆိုထားနှင့် သမ္မာတရား၏ အသက်ကို ပိုင်ဆိုင်သည်ဟုပင် သင်မဆိုနိုင်ပေ။ ဤအရာကို သင်လုံးဝ မဆိုနိုင်ပေ။ လူတို့သည် သမ္မာတရား အနည်းငယ်သာ နားလည်ပြီး အလင်းအနည်းငယ်ရှိကြကာ လက်တွေ့လုပ်ဆောင်မှု နည်းလမ်းအချို့သာ ရှိကြသည်။ ၎င်းတို့သည် ကျိုးနွံနာခံမှု၏ လက်တွေ့အရှိတရား အချို့နှင့် စစ်မှန်သော ပြောင်းလဲမှုအချို့သာ ရှိလေသည်။ သို့ရာတွင် ၎င်းတို့သည် သမ္မာတရား ရရှိပြီးဖြစ်သည်ဟု သင်မဆိုနိုင်ပေ။ ဘုရားသခင်သည် သမ္မာတရားကို ဖော်ပြခြင်းအားဖြင့် လူတို့အား အသက်ကို ထောက်ပံ့ပေးသည်။ ဘုရားသခင်သည် သူ့ကို အစေခံဖို့နှင့် စိတ်ကျေနပ်စေဖို့အလို့ငှာ လူတို့အား သမ္မာတရားကို နားလည်ပြီး သမ္မာတရားကို ရရှိဖို့ တောင်းဆိုသည်။ လူတို့သည် သမ္မာတရားကို အမှန်တကယ် ရရှိပြီးဖြစ်သည်အထိ ဘုရားအမှုတော်ကို တွေ့ကြုံခံစားသည့် နေ့ရက်အချိန် ရောက်လာလျှင်ပင် လူများသည် သမ္မာတရားကို ပိုင်ဆိုင်သည်ဟု ပြောဖို့ မဆိုထားနှင့် လူများသည် သမ္မာတရားနှင့်သက်ဆိုင်သည်ဟုပင် သင်ပြော၍မရသေးပေ။ အကြောင်းမှာ လူတို့သည် အတွေ့အကြုံ နှစ်ပေါင်းများစွာ ထပ်မံရရှိလျှင်ပင် ၎င်းတို့ ရရှိမည့် သမ္မာတရား ပမာဏသည် အကန့်အသတ်ရှိနေပြီး ယင်းမှာ အလွန် ပေါ့တန်သော ပမာဏသာ ဖြစ်သောကြောင့်တည်း။ သမ္မာတရားသည် အနက်ရှိုင်းဆုံးနှင့် အနက်နဲဆုံးသော အရာဖြစ်သည်။ ယင်းမှာ ဘုရားသခင်၏ အရာအားလုံးနှင့် ဖြစ်ခြင်း ဖြစ်သည်။ လူတို့သည် သမ္မာတရားကို တစ်သက်လုံး တွေ့ကြုံရလျှင်ပင် ထိုသမ္မာတရားထံမှ ၎င်းတို့ရရှိသည့်အရာသည် အလွန်နည်းပါးလိမ့်မည်။ လူတို့သည် သမ္မာတရားကို မည်သည့်အခါမျှ လုံးလုံးလျားလျား ရရှိနိုင်မည် မဟုတ်ချေ၊ လုံးလုံးလျားလျား နားလည်နိုင်မည် မဟုတ်ချေ၊ သို့မဟုတ် လုံးလုံးလျားလျား အသက်ရှင်နေထိုင်နိုင်မည် မဟုတ်ချေ။ ဤသည်မှာ လူများသည် ဘုရားသခင်၏ မျက်မှောက်တော်တွင် အစဉ်သဖြင့် ကလေးငယ်များသာ ဖြစ်နေမည်ဟု ဘုရားသခင် ပြောသည့်အချိန်က သူဆိုလိုသည့်အရာ ဖြစ်သည်။

လူအချို့သည် ဘုရားသခင် ဖော်ပြခဲ့သော သမ္မာတရားများနှင့်သက်ဆိုင်သည့် အတွေ့အကြုံနှင့် အသိပညာကိုလည်းကောင်း၊ သမ္မာတရား၏ ရှုထောင့်တိုင်းအပေါ် စေ့စေ့စပ်စပ် နားလည်မှုကိုလည်းကောင်း ပိုင်ဆိုင်ကာ သမ္မာတရားအတိုင်း ပြုမူဆောင်ရွက်နိုင်သည်နှင့် ၎င်းတို့သည် သမ္မာတရားကို ဖော်ပြနိုင်လိမ့်မည်ဟု ယုံကြည်ကြသည်။ ထိုသို့ယုံကြည်ခြင်းအားဖြင့် “အသက်ရှင်သည့်အရာမှာ ခရစ်တော်ဖြစ်၏” (ဖိလိပ္ပိ သြဝါဒစာ ၁:၂၁) ဟု ပေါလုပြောခဲ့သကဲ့သို့ပင် ခရစ်တော်အဖြစ် အသက်ရှင်ခြင်း ဖြစ်လိမ့်မည်ဟု ၎င်းတို့ ထင်မြင်ကြသည်။ ထိုအမြင်ရှုထောင့်သည် မှန်ကန်သလော။ ယင်းသည် “လူဘုရားများ” ဟူသည့် ငြင်းခုံချက်ကို နောက်ထပ် ထောက်ခံအားပေးခြင်းဖြစ်သည် မဟုတ်လော။ ဤသည်မှာ လုံးဝ မှားယွင်း၏။ လူများသည် အမှုအရာတစ်ခုကို နားလည်ရမည်။ သင်သည် သမ္မာတရားနှင့်ဆိုင်သော အတွေ့အကြုံနှင့် အသိပညာ မည်မျှ များပြားပါစေ၊ သို့မဟုတ် သင်သည် သမ္မာတရား စစ်မှန်မှုသို့ ဝင်ရောက်ပြီးဖြစ်ကာ ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို ကျိုးနွံနာခံနိုင်လျှင်ပင်၊ ဘုရားသခင်ကို ကျိုးနွံနာခံနိုင်ပြီး ဘုရားသခင်အတွက် သက်သေခံနိုင်လျှင်ပင်၊ သင်၏ အသက်ဝင်ရောက်မှုသည် မည်မျှ မြင့်မားလာပါစေ၊ သို့မဟုတ် နက်နဲလာပါစေ သင်၏ အသက်သည် လူ့အသက်ဖြစ်နေဆဲဖြစ်ကာ လူသားတစ်ဦးသည် မည်သည့်အခါမျှ ဘုရားသခင် ဖြစ်မလာနိုင်ပေ။ ဤသည်မှာ လူတို့နားလည်ရမည့် အကြွင်းမဲ့အမှန်တရားဖြစ်သည်။ အဆုံးတွင် သင်သည် သမ္မာတရား၏ ရှုထောင့်တိုင်းနှင့် ပတ်သက်၍ အတွေ့အကြုံနှင့် နားလည်မှုကို ရကာ ဘုရားသခင်အား သင့်ကို စီစဉ်ညွှန်ကြားခွင့်ပေးပြီး စုံလင်စေခြင်းခံရသော လူတစ်ဦး ဖြစ်လာလျှင်ပင် သင်သည် သမ္မာတရားနှင့် သက်ဆိုင်သည်ဟု မဆိုနိုင်သေးပေ။ စစ်မှန်သော အတွေ့အကြုံဆိုင်ရာ သက်သေခံချက်ကို သင်ပြောနိုင်သည်ဆိုလျှင်ပင် သင်သည် သမ္မာတရားကို ဖော်ပြနိုင်သည်ဟု မဆိုလိုပေ။ ယခင်က အကြင်သူတစ်ဦးသည် “အတွင်း၌ ခရစ်တော်၏ အသက်” ရှိကြောင်း ဘာသာရေးအုပ်စုများအတွင်းတွင် ပြောလေ့ရှိခဲ့ကြသည်။ ဤသည်မှာ မှားယွင်းပြီး မရေရာသော စကားတစ်ခုဖြစ်သည်။ လူများသည် ဤအရာကို မပြောတော့သော်လည်း ဤကိစ္စနှင့်ပတ်သက်သည့် ၎င်းတို့၏ နားလည်မှုသည် မရှင်းလင်းပေ။ လူအချို့က “ကျွန်ုပ်တို့သည် သမ္မာတရားကို ရရှိပြီးဖြစ်ကာ ကျွန်ုပ်တို့အတွင်း၌ သမ္မာတရား ရှိသည့်အတွက် ကျွန်ုပ်တို့သည် သမ္မာတရားကို ပိုင်ဆိုင်ပြီး ကျွန်ုပ်တို့၏ စိတ်နှလုံးများတွင် သမ္မာတရားရှိကာ သမ္မာတရားကို ကျွန်ုပ်တို့ ဖော်ပြ၍လည်း ရနိုင်သည်” ဟု တွေးထင်ကြသည်။ ဤသည်မှာလည်း မှားယွင်းသည် မဟုတ်လော။ လူများသည် ၎င်းတို့၌ သမ္မာတရား ရှိမရှိနှင့်ပတ်သက်၍ မကြာခဏ ပြောကြသည်။ ယင်းသည် ၎င်းတို့၌ သမ္မာတရားနှင့်သက်ဆိုင်သော အတွေ့အကြုံနှင့် အသိပညာ ရှိမရှိနှင့် ၎င်းတို့သည် သမ္မာတရားနှင့်အညီ လက်တွေ့လုပ်ဆောင်နိုင်ခြင်း ရှိမရှိတို့ကိုသာ အဓိကအားဖြင့် ရည်ညွှန်းလေသည်။ လူတိုင်းသည် သမ္မာတရားကို တွေ့ကြုံခံစားကြသော်လည်း လူတစ်ဦးချင်းစီ တွေ့ကြုံခံစားရသည့် အခြေအနေသည် ကွဲပြားခြားနားသည်။ သမ္မာတရားမှ လူတစ်ဦးချင်း ရရှိသည့်အရာသည်လည်း မတူကွဲပြားသည်။ သင်သည် လူတိုင်း၏ အတွေ့အကြုံနှင့် နားလည်မှုတို့ကို စုပေါင်းလိုက်လျှင်ပင် ယင်းက သမ္မာတရား၏ အနှစ်သာရကို လုံးလုံးလျားလျား ထင်ဟပ်ဦးမည် မဟုတ်ချေ။ ယင်းမှာ သမ္မာတရား မည်မျှ နက်ရှိုင်းပြီး နက်နဲပုံဖြစ်၏။ သင်ရရှိပြီးသမျှအရာအားလုံးနှင့် သင်၏နားလည်မှုအားလုံးတို့သည် သမ္မာတရားကို အစားထိုး၍ မရနိုင်ဟု ငါအဘယ်ကြောင့် ပြောသနည်း။ လူများက သင်၏ အတွေ့အကြုံနှင့် နားလည်မှုအချို့တို့ကို သင်မိတ်သဟာယပြုပေးသည်ကို ကြားပြီးသည့်နောက်တွင် ယင်းကို ၎င်းတို့ နားလည်လိမ့်မည်။ ပြီးလျှင် ၎င်းတို့သည် လုံးလုံးလျားလျား နားလည်ပြီး ရရှိဖို့အတွက် အချိန်အတော်ကြာအောင် တွေ့ကြုံခံစားဖို့ လိုအပ်မည် မဟုတ်ချေ။ အနည်းငယ်ပို၍ နက်ရှိုင်းသည့် အရာတစ်ခုဖြစ်လျှင်ပင် ၎င်းတို့သည် နှစ်အနည်းငယ်ကြာ အတွေ့အကြုံကို လိုအပ်မည် မဟုတ်ပေ။ သို့ရာတွင် သမ္မာတရား အတွက်မှာမူ လူများသည် ၎င်းတို့၏ သက်တမ်းတစ်ခုလုံးတွင် အားလုံးကို တွေ့ကြုံခံစားမည် မဟုတ်ချေ။ လူတိုင်းကို သင် စုရုံးလိုက်လျှင်ပင် ၎င်းတို့သည် သမ္မာတရားအားလုံးကို တွေ့ကြုံပြီးဖြစ်မည် မဟုတ်ချေ။ သင်တွေ့မြင်ရသည့်အတိုင်းပင် သမ္မာတရားသည် အလွန် နက်ရှိုင်းပြီး နက်နဲလေသည်။ စကားလုံးများသည် သမ္မာတရားကို နှံ့စပ်စွာ ရှင်းပြနိုင်စွမ်း မရှိကြပေ။ လူ့စကားဖြင့်ပြောဆိုရလျှင် သမ္မာတရားသည် လူ့အနှစ်သာရအတွက် စစ်မှန်၏။ လူသားတို့သည် ယင်းတို့အားလုံးကို မည်သည့်အခါမျှ တွေ့ကြုံနိုင်မည် မဟုတ်သကဲ့သို့ သမ္မာတရားကို မည်သည့်အခါမျှ လုံးလုံးလျားလျား အသက်ရှင်နေထိုင်နိုင်မည် မဟုတ်ပေ။ အကြောင်းမှာ လူတို့သည် နှစ်ထောင်ပေါင်းများစွာ အချိန်ကုန်လျှင်ပင် ၎င်းတို့သည် သမ္မာတရား၏ အချက်တစ်ခုကိုပင် လုံးလုံးလျားလျား တွေ့ကြုံပြီးဖြစ်မည် မဟုတ်သောကြောင့် ဖြစ်သည်။ လူတို့သည် နှစ်ပေါင်းမည်မျှ တွေ့ကြုံပါစေ ၎င်းတို့ နားလည်ပြီး ရရှိသော သမ္မာတရားသည် နည်းနေဦးမည်ဖြစ်သည်။ သမ္မာတရားသည် လူသားမျိုးနွယ်၏ ထာဝရအသက်စမ်းရေ ဖြစ်သည်ဟု ဆိုနိုင်သည်။ ဘုရားသခင်သည် သမ္မာတရား၏ အရင်းအမြစ်ဖြစ်ပြီး သမ္မာတရား စစ်မှန်မှုများထဲသို့ ဝင်ရောက်ခြင်းသည် အဆုံးမရှိသည့် လုပ်ငန်းဆောင်တာတစ်ခု ဖြစ်လေသည်။

သမ္မာတရားသည် ဘုရားသခင်ကိုယ်တော်တိုင်၏ အသက် ဖြစ်၏။ ယင်းသည် သူ၏စိတ်သဘောထား၊ သူ၏ အနှစ်သာရနှင့် ပြီးလျှင် သူ၏အရာအားလုံးနှင့်ဖြစ်ခြင်းတို့ကို ကိုယ်စားပြုသည်။ သင်၌ အချို့သော အတွေ့အကြုံနှင့် အသိပညာ ရှိခြင်းအားဖြင့်၊ ဤနည်းဖြင့် သင်၌ သမ္မာတရားရှိသည်ဟု ပြောလျှင်၊ သင်သည် သန့်ရှင်းခြင်းကို စွမ်းဆောင်ရရှိပြီးဖြစ်သလော။ သင်သည် ဖောက်ပြန်ပျက်စီးခြင်းကို အဘယ်ကြောင့် ထုတ်ဖော်နေသေးသနည်း။ သင်သည် အဘယ်ကြောင့် မတူညီသောလူအမျိုးအစားများကြားတွင် ခွဲခြားသိမြင်နိုင်ခြင်း မရှိရသနည်း။ သင်သည် အဘယ်ကြောင့် ဘုရားသခင်ကို သက်သေမခံနိုင်ရသနည်း။ သင်သည် သမ္မာတရားအချို့ကို နားလည်လျှင်ပင်၊ ဘုရားသခင်ကို သင် ကိုယ်စားပြုနိုင်သလော။ ဘုရားသခင်၏ စိတ်သဘောထားအားဖြင့် သင်အသက်ရှင်နေထိုင်နိုင်သလော။ သမ္မာတရားတစ်ခု၏ သွင်ပြင်လက္ခဏာ အချို့နှင့်စပ်လျဉ်း၍ သင်၌ အတွေ့အကြုံနှင့် အသိပညာအချို့ ရှိကောင်းရှိနိုင်သည်၊ ပြီးလျှင် သင်၏စကား၌ ပို၍နားလည်အောင် ရှင်းပြနိုင်စွမ်းပင် ရှိနိုင်သည်။ သို့သော် လူများကို သင်ထောက်ပံ့ပေးနိုင်သည့်အရာသည် အလွန်အမင်းနည်းပါးပြီး အချိန်ကြာမြင့်စွာ မတည်တံ့နိုင်ပေ။ ဤသည်မှာ အဘယ်ကြောင့်ဆိုသော် သင်၏နားလည်မှုနှင့် သင်ရရှိပြီးဖြစ်သည့် အလင်းတို့က သမ္မာတရား၏ အနှစ်သာရကို ကိုယ်စားမပြုသောကြောင့်ဖြစ်သည်၊ ပြီးလျှင် ယင်းက သမ္မာတရား တစ်ခုလုံးကို ကိုယ်စားမပြုပေ။ ယင်းက သမ္မာတရား၏ ဘက်တစ်ဖက်၊ သို့မဟုတ် သေးငယ်သော သွင်ပြင်လက္ခဏာကိုသာ ကိုယ်စားပြုသည်။ ယင်းက လူသားများသာ စွမ်းဆောင်ရရှိနိုင်သည့် အဆင့်ဖြစ်သည်။ ပြီးလျှင် ယင်းသည် သမ္မာတရား၏ အနှစ်သာရမှ ဝေးကွာနေဆဲဖြစ်သည်။ ဤအလင်းအနည်းငယ်၊ ဉာဏ်အလင်းပေးခြင်း၊ အတွေ့အကြုံနှင့် အသိပညာအနည်းငယ်သည် သမ္မာတရား၏ နေရာကို မည်သည့်အခါမျှ မယူနိုင်ပေ။ လူများအားလုံးက သမ္မာတရားတစ်ခုကို တွေ့ကြုံရာမှတစ်ဆင့် ရလဒ်အချို့ကို စွမ်းဆောင်ရရှိပြီးဖြစ်ကာ ၎င်းတို့၏ အတွေ့အကြုံများနှင့် သိမြင်မှုများ အားလုံးပေါင်းလိုက်လျှင်ပင် ဤသမ္မာတရား၏ စာကြောင်းတစ်ကြောင်းတည်း၏ အလုံးစုံနှင့် အနှစ်သာရကိုပင် လက်လှမ်းမီမည် မဟုတ်ချေ။ အတိတ်တွင် ပြောခဲ့ပြီးဖြစ်သည်၊ “ငါသည် လူ့လောကအတွက် ဤအရာကို ဆိုရိုးတစ်ခုနှင့် အကျဉ်းချုပ်မည်။ လူသားတို့အကြားတွင် ငါ့ကို ချစ်သောသူ တစ်ယောက်မျှမရှိပေ။” ဤစာကြောင်းသည် သမ္မာတရားဖြစ်သည်၊ အသက်၏ စစ်မှန်သော အနှစ်သာရဖြစ်သည်၊ အနက်နဲဆုံးသော အရာဖြစ်ပြီး ဘုရားသခင် ကိုယ်တော်တိုင်၏ ဖော်ပြခြင်း ဖြစ်သည်။ အတွေ့အကြုံ သုံးနှစ်ပြီးသည့်နောက်တွင် သင်၌ အပေါ်ယံ နားလည်မှုလေးတစ်ခု ရှိကောင်းရှိနိုင်ပြီး၊ ခုနစ်နှစ်၊ သို့မဟုတ် ရှစ်နှစ်ပြီးနောက်တွင်၊ သင်သည် အနည်းငယ် ပို၍များသော နားလည်မှု ရှိကောင်းရှိနိုင်သည်။ သို့သော် ဤနားလည်မှုသည် သမ္မာတရား၏ ဤစာကြောင်းအတွက် မည်သည့်အခါမျှ အစားထိုး၍ရမည် မဟုတ်ချေ။ နှစ်နှစ်ကြာပြီးနောက် အခြားလူတစ်ဦး၌ နားလည်မှုအနည်းငယ် ရှိနိုင်သည်၊ သို့မဟုတ် ဆယ်နှစ်ကြာပြီးသည့်နောက် ပို၍များသော နားလည်မှုအချို့ ရှိနိုင်သည်။ သို့မဟုတ် တစ်သက်တာပြီးနောက်တွင် အတော်အတန် မြင့်မားသော နားလည်မှု ရှိနိုင်သည်။ သို့သော် သင်တို့နှစ်ဦးလုံး၏ နားလည်မှုကို စုပေါင်းထားခြင်းက သမ္မာတရား၏ ဤစာကြောင်းကို အစားထိုး၍မရနိုင်ပေ။ သင်တို့နှစ်ဦး စုပေါင်း၍ ထိုးထွင်းအမြင်၊ အလင်း၊ အတွေ့အကြုံ၊ သို့မဟုတ် အသိပညာ မည်မျှ ရှိနိုင်ပါစေ ဤသမ္မာတရား၏ စာကြောင်းကို မည်သည့်အခါမျှ အစားထိုး၍မရနိုင်ပေ။ ဆိုလိုသည်မှာ လူ့အသက်သည် အစဉ်သဖြင့် လူ့အသက်ဖြစ်ပြီး သင်၏အသိပညာသည် သမ္မာတရား၊ ဘုရားသခင်၏ရည်ရွယ်ချက်များ၊ သို့မဟုတ် ဘုရားသခင်၏ သတ်မှတ်ချက်တို့နှင့် မည်မျှကိုက်ညီပါစေ၊ ယင်းက သမ္မာတရားအတွက် မည်သည့်အခါမျှ အစားထိုး၍မရနိုင်ပေ။ လူများ၌ သမ္မာတရား ရှိသည်ဟု ပြောခြင်းက လူများသည် သမ္မာတရားကို အမှန်တကယ် နားလည်ကြောင်း၊ ဘုရားသခင်၏ နှုတ်ကပတ်တော်များ၏ လက်တွေ့အရှိတရား အချို့ကို အသက်ရှင်နေထိုင်ကြောင်း၊ ဘုရားသခင်နှင့်သက်ဆိုင်သည့် စစ်မှန်သော သိမြင်ခြင်းအချို့ရှိကြောင်းနှင့် ဘုရားသခင်ကို ချီးမြှောက်ပြီး သက်သေခံနိုင်ကြောင်းကို ဆိုလိုခြင်းဖြစ်သည်။ သို့ရာတွင် လူများသည် သမ္မာတရားကို ပိုင်ဆိုင်ပြီးသားဖြစ်သည်ဟု မဆိုနိုင်ပေ။ အကြောင်းမှာ သမ္မာတရားသည် အလွန်နက်နဲသောကြောင့်ဖြစ်သည်။ ဘုရားနှုတ်ကပတ်တော်၏ စာကြောင်းတစ်ကြောင်းတည်းကို တွေ့ကြုံဖို့ကိုပင် လူများ၏တစ်သက်တာ အချိန်ကြာမြင့်နိုင်သည်။ ပြီးလျှင် အသက်တာအချို့၊ သို့မဟုတ် နှစ်ထောင်ပေါင်းများစွာ တွေ့ကြုံပြီးသည့်နောက်တွင်ပင်၊ ဘုရားနှုတ်ကပတ်တော်၏ စာကြောင်းတစ်ကြောင်းကို အပြည့်အဝ မတွေ့ကြုံနိုင်ပေ။ သမ္မာတရားကို နားလည်ခြင်းနှင့် ဘုရားသခင်ကို သိကျွမ်းခြင်း ဖြစ်စဉ်သည် အမှန်တကယ်ပင် အဆုံးမရှိကြောင်းနှင့်၊ တစ်သက်တာ တွေ့ကြုံမှုတွင် လူများသည် သမ္မာတရားမည်မျှကို နားလည်နိုင်သည် ဆိုသည့်အပေါ်တွင် အကန့်အသတ်ရှိကြောင်းတို့မှာ သိသာထင်ရှားပေသည်။ လူအချို့က ဘုရားသခင်၏ နှုတ်ကပတ်တော်၏ စာအရ အဓိပ္ပာယ်ကို နားလည်သည်နှင့်တစ်ပြိုင်နက် ၎င်းတို့၌ သမ္မာတရား ရှိသည်ဟု ပြောကြသည်။ ဤအရာမှာ အဓိပ္ပာယ်မမဲ့သလော။ အလင်းနှင့် အသိပညာတို့နှင့်ပတ်သက်လျှင် နက်ရှိုင်းသည့် အကြောင်းအရာတစ်ခု ရှိသည်။ ယုံကြည်မှု တစ်သက်တာ၌ လူတစ်ယောက် ဝင်ရောက်နိုင်သည့် သမ္မာတရား စစ်မှန်မှုများသည် နည်းပါးလေသည်။ ထို့ကြောင့် သင်သည် အသိပညာနှင့် အလင်းအချို့ ပိုင်ဆိုင်ရုံမျှဖြင့် သင်သည် သမ္မာတရား စစ်မှန်မှုများ ပိုင်ဆိုင်သည်ဟု အဓိပ္ပာယ်မရပေ။ ဤအလင်းနှင့် အသိပညာတို့၌ သမ္မာတရား၏ အနှစ်သာရ ပါဝင်ပတ်သက်ခြင်း ရှိမရှိကို သင် အဓိက ကြည့်ရမည်။ ဤသည်မှာ အရေးအကြီးဆုံး အရာဖြစ်သည်။ လူအချို့က အနည်းငယ် ရှင်းပြနိုင်သည့်အခါ၊ သို့မဟုတ် အပေါ်ယံ နားလည်မှုအချို့ပေးနိုင်သည့်အခါ သမ္မာတရားကို ပိုင်ဆိုင်သည်ဟု ခံစားကြရသည်။ ဤအရာက ၎င်းတို့ကို ပျော်ရွှင်စေသဖြင့် ၎င်းတို့သည် ကိုယ့်ကိုယ်ကိုယ် ဟုတ်လှပြီဟု ဘဝင်ခိုက်ကာ၊ စိတ်ကြီးဝင်လာကြသည်။ အမှန်မှာမူ ၎င်းတို့သည် သမ္မာတရား စစ်မှန်မှုသို့ ဝင်ရောက်ခြင်းမှ ဝေးကွာနေဆဲဖြစ်သည်။ လူများသည် မည်သည့် သမ္မာတရားကို ပိုင်ဆိုင်သနည်း။ သမ္မာတရား ပိုင်ဆိုင်သည့်လူများသည် အချိန်မရွေး၊ နေရာမရွေး လဲပြိုကျနိုင်သလော။ လူများ၌ သမ္မာတရား ပိုင်ဆိုင်သည့်အခါတွင် ၎င်းတို့သည် ဘုရားသခင်ကို အဘယ်သို့လျှင် အာခံပြီး သစ္စာဖောက်နိုင်သေးသနည်း။ သင်၌ သမ္မာတရားပိုင်ဆိုင်ကြောင်း သင် အခိုင်အမာပြောဆိုကာ၊ ယင်းက သင့်အတွင်းတွင် ခရစ်တော်၏ အသက်ရှိကြောင်းကို သက်သေပြလျှင် ယင်းမှာ လက်ခံနိုင်ဖွယ် မရှိပေ။ သင်သည် သခင်ဖြစ်လာပြီလော၊ သင်သည် ခရစ်တော် ဖြစ်လာပြီလော။ ဤသည်မှာ အဓိပ္ပာယ်မဲ့သော ပြောဆိုချက်ဖြစ်ပြီး လူများက ကောက်ချက်ချသည့်အရာ လုံးလုံးဖြစ်ပေသည်။ ယင်း၌ လူ့အယူအဆများနှင့် စိတ်ကူးများ ပါဝင်သည်။ ပြီးလျှင် ဘုရားသခင်အတွက် ယုတ္တိတန်သော ရပ်တည်ချက် မဟုတ်ချေ။

လူတို့ သမ္မာတရားကို နားလည်ကြောင်းနှင့် ယင်းကို ၎င်းတို့၏ အသက်အဖြစ် ရရှိကြောင်း ပြောသည့်အခါ၊ “အသက်”က ဤအခြေအနေတွင် မည်သည့်အရာကို ဆိုလိုသနည်း။ ယင်းမှာ ၎င်းတို့ စိတ်နှလုံးထဲတွင် သမ္မာတရားက အုပ်စိုးသည့်သဘော ဖြစ်သည်၊ ဘုရားသခင်၏ နှုတ်ကပတ်တော်များဖြင့် ၎င်းတို့ အသက်ရှင်နိုင်သည့် သဘော ဖြစ်ပြီး ယင်းမှာ ၎င်းတို့၌ ဘုရားသခင်၏ နှုတ်ကပတ်တော်များနှင့်ပတ်သက်၍ စစ်မှန်သော သိနားလည်မှုနှင့် သမ္မာတရားနှင့်ပတ်သက်၍ စစ်မှန်သော သိနားလည်မှု ရှိကြသည်ကို ဆိုလိုပေသည်။ လူတို့သည် ဤအသစ်သောအသက်ကို ၎င်းတို့အတွင်းတွင် ပိုင်ဆိုင်ကြသည့်အခါ ယင်းကို ဘုရားနှုတ်ကပတ်တော်များအား လက်တွေ့လုပ်ဆောင်ခြင်းနှင့် တွေ့ကြုံခြင်းမှ လုံးလုံးလျားလျား ရရှိကာ ယင်းကို ဘုရားနှုတ်ကပတ်တော်များ၏ သမ္မာတရား အခြေခံအုတ်မြစ်အပေါ်တွင် တည်ဆောက်ထားပြီး သမ္မာတရားနယ်ပယ်အတွင်း ၎င်းတို့ အသက်ရှင်ခြင်းအားဖြင့် ရယူရပေသည်။ လူတို့ အသက်တွင် ပါရှိသမျှမှာ သမ္မာတရားအပေါ် ၎င်းတို့၏ သိနားလည်မှုနှင့် အတွေ့အကြုံ ဖြစ်သည်။ ဤသည်မှာ ယင်းက ကျရောက်သည့်နယ်ပယ်ဖြစ်၏။ အသက်ကို ရရှိခြင်းသည် သမ္မာတရားကို ရရှိခြင်းအား ရည်ညွှန်းလေသည်။ ဘုရားသခင်၏ နှုတ်ကပတ်တော်များ၏ သမ္မာတရားအားဖြင့် အသက်ရှင်နိုင်ခြင်းသည် သမ္မာတရား၏ အသက်က လူများ၏အတွင်း၌ ရှိခြင်း မဟုတ်သကဲ့သို့ သမ္မာတရားကို ၎င်းတို့၏ အသက်အဖြစ် ၎င်းတို့ ပိုင်ဆိုင်ပါက ၎င်းတို့သည် သမ္မာတရား ဖြစ်လာပြီး ၎င်းတို့၏ အတွင်း အသက်က သမ္မာတရား၏အသက် ဖြစ်လာခြင်း မဟုတ်ပေ။ ၎င်းတို့သည် သမ္မာတရားနှင့် အသက်ဖြစ်သည်ဟု ပို၍ပင် ပြော၍မရနိုင်ပေ။ နောက်ဆုံးတွင် ၎င်းတို့၏ အသက်သည် လူသား၏ အသက်ဖြစ်နေဆဲဖြစ်သည်။ ဆိုလိုသည်မှာ ဘုရားနှုတ်ကပတ်တော်များဖြင့် သင်အသက်ရှင်နိုင်ပြီး သမ္မာတရား၏ အသိပညာ ပိုင်ဆိုင်ပါက၊ ပြီးလျှင် ဤသိနားလည်မှုက သင့်အတွင်းတွင် အမြစ်တွယ်လာပြီး သင်၏ အသက်ဖြစ်လာကာ အတွေ့အကြုံမှတစ်ဆင့် သင်ရရှိပြီးဖြစ်သည့် သမ္မာတရားက သင့်တည်ရှိခြင်း၏ အခြေခံအုတ်မြစ်ဖြစ်လာပါက၊ ဤဘုရားနှုတ်ကပတ်တော်များအားဖြင့် သင် အသက်ရှင်ပါက၊ မည်သူမျှ သင့်ကို မပြောင်းလဲနိုင်သကဲ့သို့ စာတန်က သင့်ကို အထင်အမြင်မမှားစေနိုင်၊ မဖောက်ပြန်မပျက်စီးစေနိုင်ပါက၊ သင်သည် သမ္မာတရားနှင့် အသက်ကို ပိုင်ဆိုင်ပြီးဖြစ်လိမ့်မည်။ ဆိုလိုသည်မှာ သင်၏ အသက်တာသည် သမ္မာတရား ပါရှိရုံမျှ ရှိပြီး သမ္မာတရားအပေါ် သင်၏ သိနားလည်မှုနှင့် အတွေ့အကြုံအပြင် မည်သည့်အရာကို သင် လုပ်ဆောင်သည်ဖြစ်စေ၊ ဤသမ္မာတရားများဖြင့် သင် အသက်ရှင်လိမ့်မည်ဖြစ်ပြီး ယင်းတို့၏ နယ်ပယ်ကို ကျော်လွန်၍ သင် သွားလိမ့်မည်မဟုတ်ပေ။ ထို့နောက်တွင် သင်သည် သမ္မာတရား လက်တွေ့ကျမှုကို ပိုင်ဆိုင်မည်ဖြစ်ပြီး ထိုသို့သောလူများမှာ ဘုရားသခင်က သူ၏ အမှုတော်အားဖြင့် နောက်ဆုံးတွင် ရရှိချင်သည့်သူများ ဖြစ်သည်။ သို့သော် သမ္မာတရားကို လူတို့ မည်မျှကောင်းစွာ နားလည်သည်ဖြစ်စေ၊ ၎င်းတို့၏ အနှစ်သာရသည် လူသားမျိုးနွယ်၏ အနှစ်သာရတစ်ခု ဖြစ်နေဆဲဖြစ်ပြီး ဘုရားသခင်၏ အနှစ်သာရနှင့် လုံးဝ နှိုင်းယှဉ်မရနိုင်ပေ။ ဤသည်မှာ အဘယ်ကြောင့်ဆိုသော် သမ္မာတရားအားလုံးကို ၎င်းတို့ လုံးဝမတွေ့ကြုံနိုင်သကဲ့သို့ ၎င်းတို့အတွက် သမ္မာတရားကို လုံးလုံးလျားလျား အသက်ရှင်နေထိုင်ဖို့ဆိုသည်မှာ မဖြစ်နိုင်သောကြောင့် ဖြစ်ပေသည်။ ၎င်းတို့သည် လူသားတို့ ကြိုးပမ်းရရှိနိုင်သည့် အလွန်အမင်း နည်းပါးသော သမ္မာတရားအနည်းငယ်ကိုသာ အသက်ရှင်နေထိုင်နိုင်ကြသည်။ သို့ပါက ၎င်းတို့သည် ဘုရားအဖြစ်သို့ မည်သို့ ပြောင်းလဲနိုင်မည်နည်း။ ဘုရားသခင်သည် လူတစ်စုကို ပို၍ကြီးမြတ်သော ဘုရားများနှင့် ပို၍ နိမ့်ကျသော ဘုရားများအဖြစ် ကိုယ်တော်တိုင် စုံလင်စေခဲ့လျှင် ယင်းမှာ ပရမ်းပတာ ဖြစ်ကုန်မည် မဟုတ်လော။ ထို့အပြင် ထိုသို့သောအရာသည် မဖြစ်နိုင်သလို အဓိပ္ပာယ်မဲ့လေသည်။ ယင်းမှာ လူသား၏ ရယ်ဖွယ်ကောင်းသော စိတ်ကူးဖြစ်သည်။ ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းတို့ကို ဖန်ဆင်းခဲ့ပြီးနောက်တွင် လူသားကို ဖန်ဆင်းခဲ့သည်။ ဤသို့အားဖြင့် လူသားသည် သူ့ကို ကျိုးနွံနာခံပြီး ကိုးကွယ်မည် ဖြစ်သည်။ လူသားကို ဘုရားသခင်၏ ဖန်ဆင်းခြင်းသည် အဓိပ္ပာယ်အရှိဆုံး လုပ်ဆောင်ချက်ဖြစ်သည်။ ဘုရားသခင်သည် လူကိုသာ ဖန်ဆင်းခဲ့သည်။ သူသည် ဘုရားများကို မဖန်ဆင်းခဲ့ပေ။ ဘုရားသခင်သည် လူ့ဇာတိခံယူခြင်း ပုံသဏ္ဌာန်ဖြင့် အလုပ်လုပ်သော်လည်း ယင်းမှာ သူက ဘုရားတစ်ပါးကို ဖန်ဆင်းခြင်းနှင့် မတူညီပေ။ ဘုရားသခင်သည် သူ့ကိုယ်သူ ဖန်ဆင်းခဲ့ခြင်း မဟုတ်ပေ။ သူသည် သူ၏ကိုယ်ပိုင် အနှစ်သာရရှိပြီး ယင်းမှာ ပြောင်းလဲ၍ မရနိုင်ပေ။ လူတို့သည် ဘုရားသခင်ကို မသိကြသောကြောင့် ၎င်းတို့သည် ဘုရားနှုတ်ကပတ်တော်များကို ပို၍ ဖတ်ရှုသင့်သည်။ လူများသည် သမ္မာတရားကို မကြာခဏ ရှာဖွေမှသာလျှင် သမ္မာတရားကို နားလည်နိုင်သည်။ လူတို့သည် မိမိတို့၏ စိတ်ကူးများကို အခြေခံ၍ အဓိပ္ပာယ်မဲ့သောအရာများကို မပြောသင့်ပေ။ ဘုရားနှုတ်ကပတ်တော်များနှင့် ပတ်သက်၍ အတွေ့အကြုံ အနည်းငယ်မျှ သင်ရှိပြီး၊ သမ္မာတရားအပေါ် စစ်မှန်သည့် အတွေ့အကြုံနှင့် အသိပညာဖြင့် အသက်ရှင်နေပါက၊ ဘုရားသခင်၏ နှုတ်ကပတ်တော်များသည် တဖြည်းဖြည်း သင်၏ အသက်ဖြစ်လာလိမ့်မည်။ သို့သော်၊ သမ္မာတရားသည် သင်၏ အသက်ဖြစ်သည် သို့မဟုတ် သင် ဖော်ပြနေသည့်အရာသည် သမ္မာတရားဖြစ်သည်ဟု သင် ပြောဆို၍ မရနိုင်သေးပေ။ ယင်းမှာ သင်၏ ထင်မြင်ချက်ဖြစ်ပါက၊ သင်သည် မှားယွင်းပေသည်။ သင်သည် သမ္မာတရား၏ သီးခြားရှုထောင့်တစ်ခုနှင့်ပတ်သက်၍သာ အတွေ့အကြုံ အချို့ရှိပါက ဤအရာကိုယ်၌က သင် သမ္မာတရား ပိုင်ဆိုင်ခြင်းကို ကိုယ်စားပြုနိုင်သလော။ ဤအရာကို သမ္မာတရားကို ရရှိခြင်းအဖြစ် မှတ်ယူနိုင်သလော။ သင်သည် သမ္မာတရားကို အကုန်အစင် ရှင်းပြနိုင်သလော။ ဘုရားသခင်၏ စိတ်သဘောထားနှင့် သူ၏ အရာခပ်သိမ်းနှင့် ဖြစ်ခြင်းတို့ကို သမ္မာတရားမှ သင် ရှာဖွေတွေ့ရှိနိုင်သလော။ ဤအကျိုးတရားများကို စွမ်းဆောင်မရရှိပါက၊ ဤအရာက သမ္မာတရား၏ သွင်ပြင်လက္ခဏာတစ်ခုခုကို တွေ့ကြုံခြင်းမျှကို သမ္မာတရားအား ရရှိခြင်းအဖြစ် ပြော၍ရဖို့မဆိုထားနှင့်၊ သမ္မာတရားကို အမှန်တကယ် သိနားလည်ခြင်း၊ သို့မဟုတ် ဘုရားကို သိကျွမ်းခြင်းအဖြစ် ယူဆ၍မရနိုင်ကြောင်း သက်သေပြပေသည်။ အယောက်တိုင်းသည် သမ္မာတရား၏ ရှုထောင့်တစ်ခုနှင့် နယ်ပယ်တစ်ခုနှင့်သာ ပတ်သက်သည့် အတွေ့အကြုံ ရှိသည်။ ၎င်းတို့၏ အကန့်အသတ်ရှိသော နယ်ပယ်အတွင်းတွင် ထိုအရာကို ၎င်းတို့ တွေ့ကြုံကြပြီး သမ္မာတရား၏ မရေမတွက်နိုင်သော ရှုထောင့်များကို ထည့်သွင်း မစဉ်းစားနိုင်ပေ။ လူတို့သည် သမ္မာတရား၏ မူရင်းအဓိပ္ပာယ်ကို အသက်ရှင် နေထိုင်နိုင်ကြသလော။ သင်၏ အတွေ့အကြုံ အနည်းငယ်သည် မည်မျှနှင့် ညီမျှသနည်း။ ကမ်းခြေတစ်ခုက သဲတစ်ပွင့်သာဖြစ်၏၊ သမုဒ္ဒရာထဲက ရေတစ်စက်တည်း ဖြစ်၏။ ထို့ကြောင့် သင်၏ အတွေ့အကြုံမှ ရရှိပြီးဖြစ်သည့် ထိုအသိပညာနှင့် ထိုခံစားချက်များက မည်မျှအဖိုးတန်နိုင်ပါစေ၊ ယင်းတို့ကို သမ္မာတရားအဖြစ် ယူမှတ်၍ မရနိုင်သေးပေ။ ယင်းတို့ကို သမ္မာတရားနှင့် ကိုက်ညီသည်ဟုသာ ပြော၍ရနိုင်သည်။ သမ္မာတရားသည် ဘုရားသခင်ထံမှလာပြီး၊ သမ္မာတရား၏ အတွင်းကျကျ အဓိပ္ပာယ်နှင့် စစ်မှန်မှုများသည် အလွန်ကျယ်ပြန့်သည့် အပိုင်းအခြားကို ခြုံငုံပြီး မည်သူမျှ နားမလည်နိုင်၊ သို့မဟုတ် မချေပနိုင်ပေ။ သင်သည် သမ္မာတရားနှင့် ဘုရားသခင်အပေါ် စစ်မှန်သည့် သိနားလည်မှု ရှိပါက၊ သမ္မာတရားအချို့ကို သင် သိနားလည်လိမ့်မည်၊ ဤစစ်မှန်သည့် သိနားလည်မှုများကို မည်သူကမျှ ချေပနိုင်လိမ့်မည်မဟုတ်သကဲ့သို့၊ သမ္မာတရား စစ်မှန်မှုများပါရှိသည့် သက်သေခံချက်များသည် အစဉ်အမြဲ ယုတ္တိတန်သည်။ ဘုရားသခင်သည် သမ္မာတရား စစ်မှန်မှုများ ပိုင်ဆိုင်သူများကို အသိအမှတ်ပြုသည်။ သမ္မာတရားကို သင် လိုက်စားပြီး၊ ဘုရားနှုတ်ကပတ်တော်များကို တွေ့ကြုံရန် ဘုရားသခင်အပေါ် မှီခိုနိုင်ပြီး၊ မည်သည့် ပတ်ဝန်းကျင်တွင်ရှိပါစေ သမ္မာတရားကို သင်၏ အသက်အဖြစ် သင် လက်ခံနိုင်ပါက၊ သင်သည် လမ်းကြောင်းတစ်ခု ရှိလိမ့်မည်ဖြစ်သည်၊ ရှင်ကျန်နိုင်လိမ့်မည်ဖြစ်ပြီး ဘုရားသခင်၏ လက်ခံမှုကို ရရှိလိမ့်မည်။ လူတို့ ရရှိသည့် အနည်းငယ်မျှသည် သမ္မာတရားနှင့် ကိုက်ညီသော်လည်း၊ သမ္မာတရားကို ၎င်းတို့ ရရှိပြီးဖြစ်သည်ဟု ဆိုနိုင်ဖို့မဆိုထားနှင့် ဤသည်မှာ သမ္မာတရားဖြစ်သည်ဟု ဆို၍မရနိုင်ပေ။ လူတို့ ရရှိပြီးဖြစ်သည့် အလင်းအနည်းငယ်မျှသည် မိမိတို့ကိုယ်တိုင်၊ သို့မဟုတ် နယ်ပယ်တစ်ခုခုအတွင်းရှိ အချို့သောအခြားသူတို့အတွက်သာ သင့်လျော်ပေသည်။ သို့သော်လည်း မတူညီသော အတိုင်းအတာတစ်ခုအတွင်း သင့်လျော်မည်မဟုတ်ပေ။ လူတစ်ဦး၏အတွေ့အကြုံသည် မည်မျှ နက်နဲသည်ဖြစ်စေ၊ ယင်းသည် အလွန် နည်းပါးဆဲဖြစ်၏၊ ထို့ပြင် ၎င်းတို့၏ အတွေ့အကြုံသည် သမ္မာတရား၏ နက်ရှိုင်းမှုသို့ မည်သည့်အခါမျှ ရောက်လိမ့်မည်မဟုတ်ပေ။ လူတစ်ဦး၏အလင်းနှင့် လူတစ်ဦး၏နားလည်မှုကို သမ္မာတရားနှင့် မည်သည့်အခါမျှ နှိုင်းယှဉ်၍ရနိုင်မည်မဟုတ်ပေ။

လူများသည် ဘုရားနှုတ်ကပတ်တော်နှင့်ပတ်သက်၍ အတွေ့အကြုံအချို့ရှိကာ သမ္မာတရားအချို့နှင့် ဘုရားသခင်၏ ရည်ရွယ်ချက်အနည်းငယ်ကို နားလည်သည့်အခါ၊ ၎င်းတို့သည် ဘုရားသခင်နှင့်ပတ်သက်သော အသိပညာအချို့ ရှိပြီး ၎င်းတို့၏ စိတ်သဘောထားသည် အနည်းငယ်သော ပြောင်းလဲမှုကို ကြုံတွေ့ရပြီးဖြစ်ကာ သန့်စင်ခြင်း ခံရပြီးဖြစ်သည့်အခါ ၎င်းတို့သည် လူပုဂ္ဂိုလ်ဖြစ်သည်၊ ဖန်ဆင်းခံ လူသားတစ်ဦးဖြစ်သည်ဟုသာ ဆိုနိုင်ဆဲဖြစ်သော်လည်း ဤသည်မှာ ဘုရားသခင် ရရှိရန် ဆန္ဒရှိသည့် သာမန်လူမျိုး အတိအကျပင် ဖြစ်လေသည်။ ဤသို့ဆိုလျှင် သင်သည် မည်သို့သော လူစားမျိုးဖြစ်သနည်း။ လူအချို့က “ကျွန်ုပ်သည် သမ္မာတရားကို ပိုင်ဆိုင်သည့် လူတစ်ယောက်ဖြစ်သည်” ဟု ပြောကြသည်။ ထိုအရာကို ပြောခြင်းမှာ သင့်တော်မည် မဟုတ်ပေ။ သင်က “ကျွန်ုပ်သည် စာတန်၏ ဖောက်ပြန်ပျက်စီးစေခြင်း ခံထားရကာ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံပြီးသော လူတစ်ယောက်ဖြစ်သည်။ ကျွန်ုပ်သည် နောက်ဆုံးတွင် သမ္မာတရားကို နားလည်ပြီး မိမိ၏ ဖောက်ပြန်ပျက်စီးသော စိတ်သဘောထားကို သန့်စင်ပြီးဖြစ်သည်။ ကျွန်ုပ်သည် ဘုရားသခင်၏ ကယ်တင်ခြင်းကို ခံထားရသော လူတစ်ဦးမျှသာ ဖြစ်သည်” ဟုသာ ပြောနိုင်သည်။ သင်က “ကျွန်ုပ်သည် သမ္မာတရားကို ပိုင်ဆိုင်သော လူတစ်ဦးဖြစ်သည်။ ဘုရားနှုတ်ကပတ်တော်များအားလုံးကို ကျွန်ုပ် တွေ့ကြုံပြီး နားလည်ပြီးသား ဖြစ်သည်။ ဘုရားသခင် ပြောသည့်အရာမှန်သမျှ၏ အဓိပ္ပာယ်ကိုလည်းကောင်း၊ ထိုနှုတ်ကပတ်တော်များကို ပြောခဲ့သည့် ဆက်စပ်အကြောင်းအရာနှင့် အခြေအနေများကိုလည်းကောင်း ကျွန်ုပ် သိသည်။ ကျွန်ုပ် အားလုံးကို သိသည်။ ဤသည်မှာ ကျွန်ုပ်သည် သမ္မာတရားကို ပိုင်ဆိုင်သည်ဟု မဆိုလိုသလော” ဟု ပြောခဲ့လျှင် သင်သည် တစ်ဖန်မှားယွင်းမည် ဖြစ်ပေသည်။ ဘုရားနှုတ်ကပတ်တော်များနှင့်ပတ်သက်၍ အတွေ့အကြုံအချို့ရှိခြင်းနှင့် ထိုနှုတ်ကပတ်တော်များမှ အလင်းအချို့ ရရှိခြင်းသည် သင့်အား သမ္မာတရားကို ပိုင်ဆိုင်သည့်သူတစ်ဦး မဖြစ်စေပေ။ အယူအဆအချို့ကို နားလည်ပြီး ဆွေးနွေးနိုင်ရုံသာ ရှိသည့်သူများသည် ထိုသို့အခိုင်အမာဆိုရန် သာ၍ပင် အရည်အချင်းမပြည့်မီပေ။ လူများသည် ဘုရားသခင်၏ ရှေ့မှောက်တွင်လည်းကောင်း၊ သမ္မာတရား၏ ရှေ့မှောက်တွင်လည်းကောင်း မည်သည့်နေရာကို ယူသင့်ကြောင်း၊ လူများသည် မည်သည့်အရာများဖြစ်ကြောင်း၊ လူ၏ အတွင်းရှိ အသက်သည် မည်သည့်အရာဖြစ်ကြောင်းနှင့် ဘုရားသခင်၏ အသက်သည် မည်သည့်အရာဖြစ်ကြောင်းတို့ကို ရှင်းရှင်းလင်းလင်း နားလည်ရမည်။ လူ၏ အနှစ်သာရသည် မည်သည့်အရာဖြစ်သည်ကို လူများ နားလည်ရမည်။ လူအချို့သည် ဘုရား၏အမှုကို ရက်အနည်းငယ် တွေ့ကြုံကာ စကားနှင့် အယူဝါဒအချို့ကို နားလည်ပြီးသည့်နောက်တွင် သမ္မာတရားကို ပိုင်ဆိုင်သည်ဟု ၎င်းတို့က ခံစားကြရသည်။ ဤသည်တို့မှာ မာနအထောင်လွှားဆုံးလူများဖြစ်ပြီး ၎င်းတို့သည် အသိစိတ် ကင်းမဲ့ကြသည်။ လူများသည် မိမိတို့ကိုယ်ကို အမှန်တကယ် နားလည်ပြီး လူသားမျိုးနွယ်ကို သိလာစေရန်အတွက်၊ ဖောက်ပြန်ပျက်စီးသော လူသားမျိုးနွယ်သည် မည်သည့်အရာ ဖြစ်သည်ကိုလည်းကောင်း၊ လူများသည် အဆုံး၌ စုံလင်စေခြင်း ခံရပြီးနောက်တွင် မည်သည့်အဆင့်ကို ၎င်းတို့ရရှိနိုင်သည်ကိုလည်းကောင်း၊ ယင်းတို့ကို ကိုင်တွယ်ပြီး အမည်တပ်ရန် မည်သည့်နည်းလမ်းက သင့်တော်သော နည်းလမ်း ဖြစ်သည်ကိုလည်းကောင်း နားလည်နိုင်ရန်အတွက် ဤကိစ္စကို စိတ်ဖြာလေ့လာဆွေးနွေးရန် လိုအပ်သည်။ လူတို့သည် ဤအရာများကို သိသင့်ပြီးစိတ်ကူးယဉ်ခြင်းများ၌ မမွေ့လျော်သင့်ပေ။ လူများအနေဖြင့် ကျင့်ကြံပြုမူပုံတွင် ပို၍ လက်တွေ့ကျသည်မှာ ပို၍ ကောင်းသည်။ ထိုနည်းအားဖြင့် ၎င်းတို့သည် အနည်းငယ် ပို၍ လက်တွေ့ကျလိမ့်မည် ဖြစ်သည်။ ဘုရားသခင်ကို ယုံကြည်သည့် လူအချို့သည် မိမိတို့၏ အိပ်မက်များကို အစဉ်သဖြင့် လိုက်စားပြီး ဘုရား၏ အသက်နှင့် ပုံသဏ္ဌာန်တော်တို့အတိုင်း အစဉ်သဖြင့် အသက်ရှင်နေထိုင်လိုသည်။ ဤသည်မှာ လက်တွေ့ကျသလော။ လူများသည် ဘုရားသခင်၏ အသက်ကို အစဉ်သဖြင့် ပိုင်ဆိုင်လိုကြသည်။ ဤသည်မှာ အန္တရာယ်ရှိသောအရာ ဖြစ်သည်မဟုတ်လော။ ယင်းမှာ လူသားတို့၏ မာနထောင်လွှားသော ရည်မှန်းချက်ဖြစ်ပြီး စာတန်၏ မာနထောင်လွှားသော ရည်မှန်းချက်ကဲ့သို့ပင် ဖြစ်လေသည်။ လူအချို့သည် အသင်းတော်တွင် အချိန်ကာလတစ်ခုကြာ အလုပ်လုပ်ပြီးသည့်နောက်တွင် “အဆင်းနီသောနဂါးကြီး အာဏာမရှိတော့လျှင် ကျွန်ုပ်တို့သည် ဘုရင်များဖြစ်လာပြီး အာဏာကိုင်စွဲသင့်သလော။ ကျွန်ုပ်တို့ တစ်ယောက်ချင်းစီတိုင်းသည် မြို့မည်မျှကို ထိန်းချုပ်သင့်သနည်း” ဟု စတင်တွေးတောကြသည်။ လူတစ်ဦးသည် ထိုသို့သော အရာများကို ထုတ်ဖော်ပြနိုင်လျှင် ယင်းမှာ ဆိုးရွားပေသည်။ အတွေ့အကြုံမရှိသော လူများသည် အယူအဆများအကြောင်း ပြောပြီး စိတ်ကူးယဉ်မှုများကို မွေ့လျော်လိုကြသည်။ ၎င်းတို့သည် ထိုသို့လုပ်ဆောင်သည့်အခါတွင် ထက်မြက်သည်ဟုပင် ခံစားကြရသည်မှာ ၎င်းတို့သည် ဘုရားသခင်၌ ၎င်းတို့၏ ယုံကြည်မှုတွင် အောင်မြင်မှု ရရှိပြီးဖြစ်သည့်အလား၊ ၎င်းတို့သည် ခရစ်တော်နှင့် ဘုရားသခင်ကဲ့သို့ အသက်ရှင်သန်နေသည့်အလားပင် ဖြစ်သည်။ ၎င်းတို့အားလုံးသည် ပေါလု၏ တပည့်တော်များဖြစ်ပြီး ပေါလု၏ လမ်းကြောင်းကို လျှောက်နေကြသည်။ ၎င်းတို့သည် စွဲမြဲစွာ နောင်တမရပါက ဤလူများအားလုံးသည် အန္တိခရစ်များဖြစ်လာကြမည် ဖြစ်ပြီး ပြင်းထန်သော အပြစ်ဒဏ်ကို ခံစားကြရမည်။

ကောက်နုတ်ချက် (၅)

ဘုရားသခင် မိန့်တော်မူခဲ့သောဤနှုတ်ကပတ်တော်များနှင့်စပ်လျဉ်း၍ သင်တို့ နားထောင်သောအခါ ၎င်းတို့ကို သင်တို့ကိုယ်သင်တို့ဖြင့် နှိုင်းယှဉ်ကြည့်သလော၊ သို့မဟုတ် ၎င်းတို့ကို အယူဝါဒအနေဖြင့် နားထောင်ရုံလော၊ ၎င်းဆိုလိုသည့်အဓိပ္ပါယ်ကို သင်နားလည်ရန်အတွက် သင့်စိတ်ထဲတွင် တစ်ကြိမ် ဆန်းစစ်ကြည့်ပြီး ဤမျှသာလော။ နားထောင်နေစဉ်တွင် သင်တို့တွင် မည်သည့်သဘောထားနှင့် ရည်ရွယ်ချက်မျိုးတို့ ရှိကြသနည်း။ သမ္မာတရားကို လက်တွေ့မလုပ်ဆောင်သောသူတို့သည် ဖယ်ရှားရှင်းလင်းခံရလိမ့်မည်ဖြစ်ကြောင်း၊ ဘုရားသခင်၏အမြင်တွင် သမ္မာတရားကို လက်တွေ့မလုပ်ဆောင်သောသူများသည် မကောင်းသည့် ဆိုးယုတ်သောလူများဖြစ်ကြကြောင်းစသဖြင့် ဘုရားသခင်က ပြောခဲ့သည့်အရာကို သင်တို့ အမှန်တကယ် နားလည်ပါက၊ ထိုအခါတွင် သင့်ကိုယ်သင် ပြန်လည်သုံးသပ်ဆင်ခြင်ကြည့်သင့်ပြီး သင်၏မည်သည့်လုပ်ရပ်များက သမ္မာတရားကို လက်တွေ့မလုပ်ဆောင်ခြင်းဖြစ်ကြောင်းနှင့် သင်၏မည်သည့်နည်းလမ်းများနှင့် သဘောထားများကို သမ္မာတရားကို လက်တွေ့မလုပ်ဆောင်ခြင်း၏သရုပ်သကန်များအဖြစ် ဘုရားသခင်က မြင်ကြောင်းတို့ကို ကြည့်သင့်သည်။ ဤကိစ္စများကို နားလည်သဘောပေါက်ဖို့ သင်တို့ တစ်ကြိမ်တစ်ခါမျှ ကြိုးစားကြည့်ဖူးသလော။ သင်တို့ကိုယ်သင်တို့ ပြန်လည်ဆင်ခြင်သုံးသပ်ကြည့်ဖူးသလော။ ဘုရားသခင်၏ နှုတ်ကပတ်တော်များကို သာမန်ကာလျှံကာ တစ်ချက်ကြည့်ပြီး ဖတ်ရုံဖြင့် မလုံလောက်ပါ။ သင်သည် ၎င်းတို့ကို ချင့်ချိန်စဉ်းစားရမည်၊ ကိုယ့်ကိုယ်ကိုယ် ပြန်လည်ဆင်ခြင်သုံးသပ်ကြည့်ရမည်၊ ပြီးလျှင် ဘုရားသခင်၏ထုတ်ဖော်သည့် နှုတ်ကပတ်တော်များနှင့် သင်၏ကိုယ်ပိုင်အတွေးများနှင့် လုပ်ရပ်များကို နှိုင်းယှဉ်ကြည့်ရမည်၊ ထို့အပြင် မိမိကိုယ်ကိုနားလည်ခြင်းကို ရယူရမည်။ ဤနည်းလမ်းဖြင့်သာ သင့်တွင် စစ်မှန်သော နောင်တရခြင်းနှင့် အပြောင်းအလဲတို့ ရနိုင်မည်ဖြစ်သည်။ ဘုရားသခင်၏နှုတ်ကပတ်တော်များကို သင်ဖတ်သော်လည်း ၎င်းတို့ကို သင်မတွေးဆသည့်အပြင် ကိုယ့်ကိုယ်ကိုယ် ဆင်ခြင်သုံးသပ်ခြင်းလည်း မလုပ်ပါက၊ ထိုအစား အယူဝါဒကို နားလည်ခြင်းအပေါ်တွင်သာ အာရုံစိုက်နေပါက၊ ထိုအခါတွင် ဘုရားသခင်အပေါ် သင်၏ယုံကြည်ခြင်းတွင် မည်သည့်အသက်ဝင်ရောက်ခြင်းမျှ ရှိလိမ့်မည်မဟုတ်ပေ၊ သို့မဟုတ် မည်သည့်စစ်မှန်သောပြောင်းလဲခြင်းတစ်စုံတစ်ခုကိုမျှ သင်ကြုံရလိမ့်မည်မဟုတ်ပေ။ ထို့ကြောင့် ဘုရားသခင်၏နှုတ်ကပတ်တော်များကို ဖတ်သောအခါ တွေးဆဖို့၊ သမ္မာတရားကို ရှာဖွေဖို့နှင့် ကိုယ့်ကိုယ်ကိုယ် ဆင်ခြင်သုံးသပ်ဖို့ မုချလိုအပ်ပါသည်။ ဘုရားသခင်၏နှုတ်ကပတ်တော်များမှာ မည်သည်တို့နည်း။ ၎င်းတို့သည် အပြုသဘောဆောင်သောအရာများအားလုံး၏စစ်မှန်မှုဖြစ်သည်။ ၎င်းတို့သည် သမ္မာတရားဖြစ်သည်။ ၎င်းတို့သည် လမ်းခရီးဖြစ်သည်။ ၎င်းတို့သည် လူသားများအပေါ် ဘုရားသခင်က ပေးအပ်သည့်အသက်ဖြစ်သည်။ ဘုရားသခင်၏နှုတ်ကပတ်တော်များသည် အယူဝါဒများမဟုတ်ကြပါ။ ၎င်းတို့သည် ဆောင်ပုဒ်များမဟုတ်ကြပါ။ ၎င်းတို့သည် သဘောတရား အမျိုးအစားတစ်ခုမဟုတ်ပါ။ ၎င်းတို့သည် ဒဿနဆိုင်ရာအသိပညာလည်း မဟုတ်ပါ။ ထိုအစား ၎င်းတို့သည် လူများ နားလည်ပြီး ရယူရမည့်သမ္မာတရားနှင့် လူများ ရရှိရမည့်အသက်ဖြစ်သည်။ ထို့ကြောင့် ဘုရားသခင်၏နှုတ်ကပတ်တော်များသည် လူတို့၏အသက်တာများနှင့် ၎င်းကိုယ်တိုင်၏အသက်တာ၊ လူများ လျှောက်သင့်သည့်လမ်းကြောင်းနှင့် လူများ၏ရလဒ်နှင့် လမ်းဆုံးပန်းတိုင်တို့နှင့် အတွင်းကျကျဆက်စပ်နေသည်။ အကယ်၍ တစ်စုံတစ်ယောက်သည် သမ္မာတရားကို အမှန်တကယ် နားလည်ပြီး သမ္မာတရားကို ရရှိပြီးဖြစ်ပါက သူနှင့်ပတ်သက်သမျှအရာခပ်သိမ်းသည် လျော်ညီစွာ ပြောင်းလဲသွားလိမ့်မည်။ အကယ်၍ တစ်စုံတစ်ယောက်သည် သမ္မာတရားကို မည်သည့်အခါမျှ နားမလည်နိုင်ပါက သို့မဟုတ် ဘုရားသခင်၏နှုတ်ကပတ်တော်များအတိုင်း မနေထိုင်ပါက သူတို့သည် စစ်မှန်သောပြောင်းလဲခြင်းကို ရယူဖို့ သို့မဟုတ် ဘုရားသခင်၏ခွင့်ပြုချက်ကို ရယူဖို့ မဖြစ်နိုင်ပေ။ ထိုလူအတွက် ရလဒ်နှင့် လမ်းဆုံးပန်းတိုင်တို့သည် လုံးဝပျက်စီးဆုံးရှုံးခြင်းကို ခံရဖို့နှင့် ဖျက်ဆီးခံရဖို့သာ ဖြစ်နိုင်သည်။ ဤသည်မှာ လူများအတွက် ဘုရားသခင်၏နှုတ်ကပတ်တော်များနှင့် သူဖော်ပြသည့်သမ္မာတရားတို့က မည်မျှအရေးကြီးကြောင်းဖြစ်သည်။ အကယ်၍ သင်သည် ဘုရားသခင်၏နှုတ်ကပတ်တော်များကို ဖတ်သော်လည်း ၎င်းတို့ကို ချင့်ချိန်စဉ်းစားခြင်းမပြုပါက၊ ကိုယ့်ကိုယ်ကိုယ်ဆင်ခြင်သုံးသပ်ခြင်းမလုပ်ပါက သို့မဟုတ် သင်၏ကိုယ်ပိုင်တကယ့်ပြဿနာများနှင့် တကယ့်အခက်အခဲများနှင့် ၎င်းတို့ကို မဆက်စပ်ပါက၊ ထိုအခါတွင် သင်နားလည်နိုင်သည့်အရာအားလုံးသည် အပေါ်ယံမျှသာဖြစ်ပြီး သင်သည် သမ္မာတရားကို နားလည်ဖို့ သို့မဟုတ် ဘုရားသခင်၏ရည်ရွယ်ချက်များကို နားလည်ဖို့ မဖြစ်နိုင်ပေ။ ထို့ကြောင့် သမ္မာတရားကို နားလည်ရန်အတွက် ဘုရားသခင်၏ နှုတ်ကပတ်တော်များကို စဉ်းစားဆင်ခြင်သည့် နည်းလမ်းကို သင်ယူရမည်။ ဤသည်မှာ အရေးကြီးလှသည်။ ဘုရားသခင်၏ နှုတ်ကပတ်တော်များကို စဉ်းစားဆင်ခြင်ဖို့ နည်းလမ်းများစွာရှိလေသည်။ သန့်ရှင်းသော ဝိညာဉ်တော်ထံမှ ဉာဏ်အလင်းပေးခြင်းနှင့် အလင်းပြခြင်းတို့ကို ရှာဖွေလျက်၊ ဘုရားသခင်၏ နှုတ်ကပတ်တော်များကို သင် တိတ်ဆိတ်စွာ ဖတ်ရှုနိုင်ပြီး၊ သင်၏ စိတ်နှလုံးထဲတွင် ဆုတောင်းနိုင်သည်။ သင်သည် သမ္မာတရားကို အားထုတ်သူတို့ကို အဖော်ပြု၍လည်း မိတ်သဟာယပြုနိုင်ပြီး၊ ဆုတောင်းဖတ်ရှုနိုင်သည်။ ပြီးလျှင် ဘုရားသခင်၏နှုတ်ကပတ်တော်များ အပေါ် သင်၏ နားလည်သဘောပေါက်ခြင်းကို ပို၍နက်ရှိုင်းစေဖို့ သင်၏ စဉ်းစားဆင်ခြင်ခြင်းနှင့် မိတ်သဟာယများနှင့် ဒေသနာများကို တစ်သားတည်း ဖြစ်အောင် လုပ်၍လည်း ရနိုင်ပေသည်။ နည်းလမ်းများမှာ များစွာရှိပြီး မျိုးစုံလှပေသည်။ အတိုချုပ်အားဖြင့် ဘုရားသခင်၏ နှုတ်ကပတ်တော်များကို ဖတ်ရှုရာတွင် ထိုနှုတ်ကပတ်တော်များ၊ သမ္မာတရားတို့နှင့် သက်ဆိုင်သည့် နားလည်သဘောပေါက်မှုတစ်ခုကို ရရှိလိုပါက၊ ဘုရားသခင်၏ နှုတ်ကပတ်တော်များကို စဉ်းစားဆင်ခြင်ဖို့ နှင့် ဆုတောင်းဖတ်ရှုဖို့တို့က အလွန် အရေးကြီးလေသည်။ ဘုရားသခင်၏ နှုတ်ကပတ်တော်များကို ဆုတောင်းဖတ်ရှုခြင်း၏ရည်ရွယ်ချက်မှာ၊ ထိုနှုတ်ကပတ်တော်များကို ရွတ်ဖတ်နိုင်ဖို့ မဟုတ်သကဲ့သို့၊ အလွတ်ကျက်ဖို့လည်း မဟုတ်ပေ။ ယင်းထက် ဤနှုတ်ကပတ်တော်များကို ဆုတောင်းဖတ်ရှုကာ၊ စဉ်းစားဆင်ခြင်ပြီးနောက်၊ ထိုနှုတ်ကပတ်တော်များနှင့် သက်ဆိုင်သည့် စစ်မှန်သော နားလည်သဘောပေါက်မှု တစ်ခုကို ရရှိဖို့ နှင့် ဘုရားသခင် မိန့်တော်မူခဲ့သည့် ဤနှုတ်ကပတ်တော်များ၏ အဓိပ္ပာယ်နှင့် ဘုရားသခင်၏ ရည်ရွယ်ချက်တို့ကို သိရှိဖို့ဖြစ်သည်။ ထိုနှုတ်ကပတ်တော်များတွင် လက်တွေ့လုပ်ဆောင်ရန် လမ်းကြောင်း တစ်ခုကို ရှာဖွေဖို့ နှင့် မိမိ၏ ကိုယ်ပိုင်လမ်းသို့ ပြန်လှည့်သွားခြင်းမှ ထိန်းထားဖို့ဖြစ်သည်။ ထို့အပြင် စည်းမျဉ်းများနှင့်အညီ ဘုရားသခင်၏ နှုတ်ကပတ်တော်များတွင် ဖော်ထုတ်သည့် အခြေအနေမျိုးစုံနှင့် လူအမျိုးအစားများအားလုံး အပေါ် ပိုင်းခြားသိမြင်မှုရှိနိုင်ဖို့၊ လူအမျိုးအစား တစ်ယောက်ချင်းစီကို ဆက်ဆံနိုင်ဖို့တို့ ဖြစ်သည်။ တစ်ချိန်တည်းမှာပင်၊ လမ်းလွဲခြင်းကို ရှောင်ကြဉ်ဖို့ ဖြစ်သည်။ သင်သည် ဘုရားသခင်၏နှုတ်ကပတ်တော်များကို ဆုတောင်းဖတ်ရှုနည်းနှင့် စဉ်းစားဆင်ခြင်နည်းတို့ကို သင်ယူလေ့လာပြီး ယင်းကို မကြာခဏ လုပ်ဆောင်သည်နှင့် တစ်ပြိုင်နက်၊ ဘုရားသခင်၏ နှုတ်ကပတ်တော်များသည် သင်၏ စိတ်နှလုံးထဲတွင် အမြစ်တွယ်နိုင်ပြီး၊ သင်၏ အသက်တာဖြစ်လာနိုင်သည်။

ကောက်နုတ်ချက် (၆)

နောက်ဆုံးသောကာလ၌ ဖန်ဆင်းရှင်သည် ဤနှုတ်ကပတ်တော်များအားလုံးကို လူသိရှင်ကြား မိန့်ဆိုခဲ့ပြီး၊ လူအမျိုးအစား အားလုံးကိုလည်း ထုတ်ဖော်ခဲ့၏။ ယခုအခါ လူအမျိုးအစား အားလုံးသည် သမ္မာတရားကိုလည်းကောင်း၊ မှန်သော လမ်းခရီးကိုလည်းကောင်း၊ ဖန်ဆင်းရှင်၏ မိန့်မြွက်ချက်များကိုလည်းကောင်း ရင်ဆိုင်မိကြပေပြီ။ အမျိုးမျိုးသော သဘောထားများနှင့် အမြင်များသည်လည်း ပေါ်ထွက်လာကြသည်။ တချို့သော ထင်မြင်ချက်များနှင့် အမြင်များမှာ လွဲချော်သည့်ဘက်သို့ ယိမ်းယိုင်ကြ၏။ တချို့မှာ မိမိကိုယ်ကိုယ် အမှန်ထင်၍ မာနထောင်လွှားခြင်းများ ဖြစ်၏။ တချို့မှာ ရှေးရိုးစွဲ၍ ရိုးရာ ယဉ်ကျေးမှုကို လိုက်နာစောင့်ထိန်းပြီး ဆိုးရွားလေသည်။ တော်တော်များများမှာမူ စဉ်းစားဉာဏ်မဲ့၊ မသိနားမလည်ခြင်းများ ဖြစ်၏။ သမ္မာတရားနှင့် အပြုသဘောဆောင်သော အကြောင်းအရာများကို သာမန်ကာလျှံကာ ဝေဖန်ရင်း၊ မဆင်မခြင် ပြစ်တင်ရှုတ်ချလျက်၊ သမ္မာတရားအပေါ် မုန်းတီးပြီး ရန်လိုကာ ခွေးရူးများကဲ့သို့ သွေးရူးသွေးတန်းဖြင့် ဒေါသတကြီး ရမ်းကြသည့် လူအချို့ပင် ရှိလေသည်။ ၎င်းတို့သည် သမ္မာတရား၏ အပြုသဘောဆောင်သော မည်သည့် အကြောင်းအရာ၊ ဖော်ပြချက်ကိုမဆို လက်လွတ်စပယ် ဝေဖန်ရှုတ်ချကြပြီး၊ ထိုအကြောင်းအရာတို့သည် မှန်သလော၊ မှားသလောဆိုသည်ကိုလည်းကောင်း၊ သမ္မာတရား ပါရှိ သလောဆိုသည်ကိုလည်းကောင်း ခွဲခြားရန်လည်း အားမထုတ်ကြပေ။ ဤလူများသည် တိရစ္ဆာန်များ၊ နတ်ဆိုးများ ဖြစ်ကြ၏။ လူသားတို့သည် သမ္မာတရားနှင့် မှန်သော လမ်းခရီးကို ရင်ဆိုင်တွေ့ရသည့်အခါ၊ ၎င်းတို့၏ အမြင်ကျဉ်းသော၊ ခေါင်းမာသော၊ စိတ်နှလုံးခိုင်မာသော၊ မာနထောင်လွှားသော၊ ဆိုးယုတ်သော အကျည်းတန်မှုတို့ဖြစ်သည့် စာတန်ဆန်သော အကျည်းတန်မှုကို ထုတ်ဖော်ပြသကြ၏။ သင်တို့သည် သမ္မာတရား၏ အချို့အရာများကို ရှာဖွေနေစဉ်တွင် ဤအရာမှ သင်တို့ သိမြင်တတ်ရန်၊ သင်တို့၏ ထိုးထွင်းအမြင် ကျယ်ပြန့်စေရန်အတွက် သင်ယူကြရမည်။ ဤအခြင်းအရာတို့သည် ဘုရားသခင်၏ နောက်ဆုံးသောကာလ အမှုတော်ကို လက်မခံကြသေးသော၊ မယုံကြည်ကြသော သူတို့တွင် ထုတ်ဖော်သည်ဆိုလျှင်၊ သင်တို့ကိုယ်တိုင်တွင်လည်း ဤအခြင်းအရာများ ထုတ်ဖော်ပြကြသလော။ တစ်ခါတစ်ရံ၌ ယင်းအခြင်းအရာများကို သင်တို့ ထုတ်ဖော်ပြပုံမှာ ကွဲပြားနေသလို၊ ယင်းအခြင်းအရာများကို သင်တို့ ပြောဆိုပုံမှာလည်း ကွဲပြား၏။ သို့သော် ဘာသာတရားမရှိသူများတွင် ထုတ်ဖော်သည့် စိတ်သဘောထားများသည် သင်တို့ထံတွင်လည်း အမှန်တကယ် ထုတ်ဖော်၏။ အချို့သောလူများက သခင်ယေရှုကို လက်ခံမိကြချိန်တွင်၊ သခင်ယေရှုကို လက်မခံကြသည့် ကမ္ဘာကြီးပေါ်ရှိ လူတိုင်းအား နိမ့်ကျသည်ဟု ၎င်းတို့ ယုံကြည်ကြပုံနှင့် အတူတူပင်ဖြစ်သည်။ ထိုလူများက သခင်ယေရှု၏ ကားတိုင် ကယ်တင်ခြင်းကို လက်ခံလိုက်ပြီဖြစ်ရာ ၎င်းတို့က သာလွန်သော လူပုဂ္ဂိုလ် ဖြစ်သည်ဟု ယုံကြည်ကြပြီး၊ လူတိုင်းအပေါ် အထင်အမြင်သေးကြ၏။ ဤသည်မှာ မည်သို့သော စိတ်သဘောထားမျိုး ဖြစ်သနည်း။ ၎င်းတို့သည် ထိုးထွင်းဉာဏ်ကင်းမဲ့၏၊ အမြင်ကျဉ်းလွန်းကြ၏၊ အလွန်အမင်း မာနထောင်လွှားကာ၊ မိမိကိုယ်ကိုယ် မှန်ကန်သည်ဟု ယူမှတ်ခြင်းဖြစ်၏။ ၎င်းတို့သည် အခြားသူများက ဖောက်ပြန်ပျက်စီးသော စိတ်သဘောထားများ ထုတ်ဖော်ပြနေသည်ဟု မြင်ကြသော်လည်း ထို ဖောက်ပြန်ပျက်စီးသော စိတ်သဘောထားများကို ၎င်းတို့လည်း ထုတ်ဖော်နေသည်ကို ၎င်းတို့ မမြင်ကြချေ။ သို့ဆိုလျှင် သင်တို့သည်လည်း ဤအခြင်းအရာများကို ထုတ်ဖော်ပြကြသလော။ လူသား၏ ဖောက်ပြန်ပျက်စီးသော စိတ်သဘောထားများ အားလုံးသည် တိကျစွာ တူညီကြသည်နှင့်အမျှ သင်တို့၌လည်း မုချ ထုတ်ဖော်ပြသကြ၏။ ထို့ပြင် ဘုရားသခင်၏ အမှုတော်နှင့် ကယ်တင်ခြင်း၊ သူ့အမှုတော်၏ လိုအပ်ချက်များနှင့် သူ၏ ကြိုတင်ပြဋ္ဌာန်းခြင်းကြောင့်သာ၊ လူပုဂ္ဂိုလ် အမျိုးအစားတိုင်း၏ သဘာဝ အနှစ်သာရများ၊ လိုက်စားမှုများနှင့် တောင့်တမှုများတွင် ခြားနားချက်တစ်ခု ရှိနေခြင်းဖြစ်သည်။ လူအချို့တွင် စိတ်နှလုံးဖြစ်စေ၊ ဝိညာဉ်ဖြစ်စေ၊ မရှိကြ။ ၎င်းတို့သည် ယုံကြည်ခြင်းကို နားမလည်သော လူသေများနှင့် လူ့တိရစ္ဆာန်များ ဖြစ်၏။ ဤလူများသည် လူသားမျိုးနွယ် အားလုံးထဲတွင် အောက်တန်းအကျဆုံး ဖြစ်ကာ၊ လူသားများအဖြစ် မှတ်ယူ၍မရနိုင်ချေ။ ဘုရားသခင်၏ အမှုတော်သစ်ကို လက်ခံသော သူတို့သည် သမ္မာတရားကို ပို၍ သိနားလည်ခြင်း ရှိကြ၏၊ ၎င်းတို့၏ ထိုးထွင်းဉာဏ်နှင့် ဘုရားသခင်အပေါ် သိနားလည်ခြင်းမှာ ပို၍ ကြီးမား၏၊ ၎င်းတို့၏ အယူအဆများနှင့် အမြင်များသည် အဆင့် တစ်ခုစာ ပိုမြင့်၏။ ခရစ်ယာန်ဘာသာကို ယုံကြည်သော သူတို့သည် ယေဟောဝါထံတွင် ပညတ်တော် လိုက်နာကြသော ယုံကြည်သူများထက် ဘုရားသခင်အပေါ် ပို၍ ကြီးမားသော သိနားလည်ခြင်းနှင့် ဖန်ဆင်းရှင်၏ ဖန်ဆင်းခြင်းများနှင့် လုပ်ဆောင်ချက်အပေါ် ပို၍ ကြီးမားသော အသိပညာ ရှိကြသကဲ့သို့၊ အမှုတော်၏ တတိယအဆင့်ကို လက်ခံသော သူတို့သည် ခရစ်ယာန်ဘာသာထဲရှိ ယုံကြည်သောသူများထက် ဘုရားသခင်အပေါ် ပို၍ ကြီးမားသော သိနားလည်ခြင်း ရှိကြ၏။ ဘုရားအမှုတော်၏ အဆင့်တစ်ခုစီမှာ ပြီးခဲ့သည့်အဆင့်ထက် ပို၍ မြင့်မားသောကြောင့်၊ လူတို့၏ သိနားလည်ခြင်းမှာလည်း ဧကန်မုချ ပို၍ ပို၍ ကြီးမားလာမည်မှာ အမှန်ပင်ဖြစ်၏။ သို့သော် သင့်အနေဖြင့် ထိုအခြင်းအရာကို အခြားနည်းလမ်းဖြင့် ကြည့်မည်ဆိုလျှင်၊ အမှုတော်၏ ဤအဆင့်ကို လက်ခံပြီးနောက် သင်တို့ထုတ်ဖော်နေသည့် ဖောက်ပြန်ပျက်စီးသော စိတ်သဘောထားများသည် ဘာသာတရားထဲရှိ လူများထုတ်ဖော်သည့် ဖောက်ပြန်ပျက်စီးသော စိတ်သဘောထားများအတိုင်း အနှစ်သာရအရ အတူတူပင် ဖြစ်သည်။ တစ်ခုတည်းသော ခြားနားချက်မှာ သင်တို့သည် အမှုတော်၏ ဤအဆင့်ကို လက်ခံထားပြီးကြခြင်း၊ တရားဒေသနာအများအပြားကို ကြားနာထားခြင်း၊ သမ္မာတရား အများအပြားကို နားလည်ထားခြင်း၊ မိမိ၏ သဘာဝ အနှစ်သာရအပေါ် စစ်မှန်သော သိနားလည်မှု ရရှိထားခြင်းနှင့် သမ္မာတရားကို လက်ခံကာ လက်တွေ့လုပ်ဆောင်ခြင်းအားဖြင့် အချို့သောနေရာများတွင် အမှန်တကယ် ပြောင်းလဲသွားခြင်းတို့သာ ဖြစ်သည်။ ထို့ကြောင့် ဘာသာတရားထဲရှိ လူများက ထုတ်ဖော်ပြသည့် အပြုအမူကို သင်တို့ တစ်ဖန် ကြည့်သည့်အခါ၊ ၎င်းတို့သည် သင်တို့ထက် ပို၍ ဖောက်ပြန်ပျက်စီးသည်ဟု သင်တို့ ထင်မိကြ၏။ သို့သော် အမှန်တကယ်၌ သင်တို့အား ၎င်းတို့နှင့် ယှဉ်တွဲလျက်ထားမည်ဆိုပါက၊ ဘုရားသခင်နှင့် သမ္မာတရားအပေါ် လူတို့၏ သဘောထားများမှာ အတူတူပင်ဖြစ်ကြောင်း သင်တို့ မြင်ပေလိမ့်မည်။ သင်တို့အားလုံးသည် အယူအဆများ၊ စိတ်ကူးစိတ်သန်းများနှင့် သင်တို့၏ နှစ်ခြိုက်မှုများအတိုင်း ပြုမူကြခြင်းဖြစ်ကာ သင်တို့၏ ပျက်စီးသော စိတ်သဘောထားများမှာ အတူတူပင် ဖြစ်သည်။ အကယ်၍ ၎င်းတို့က အမှုတော်၏ ဤအဆင့်ကို လက်ခံထားကြမည်၊ ဤ တရားဒေသနာများကို ကြားနာထားပြီး၊ ဤသမ္မာတရားများကို နားလည်ထားမည်ဆိုလျှင်၊ သင်တို့နှင့် ၎င်းတို့ကြား၌ ခြားနားချက် များစွာရှိလိမ့်မည် မဟုတ်။ သင်သည် ဤအကြောင်းအရာမှတစ်ဆင့် မည်သည်ကို မြင်နိုင်သနည်း။ သမ္မာတရားသည် လူတို့ထံ ပြောင်းလဲခြင်း ယူဆောင်ပေးကြောင်း၊ ဘုရားသခင် မိန့်ဆိုသော ဤနှုတ်ကပတ်တော်များနှင့် သူ ဟောကြားသော ဤတရားဒေသနာများသည် လူသားမျိုးနွယ် အားလုံးအတွက် ကယ်တင်ခြင်းဖြစ်သကဲ့သို့၊ လူသားမျိုးနွယ်အားလုံး လိုအပ်သည့် အကြောင်းခြင်းရာများလည်း ဖြစ်ကြောင်းတို့ကို မြင်နိုင်၏။ ထိုအရာများအားလုံးသည် သီးခြား လူအုပ်စုတစ်ခု၊ လူမျိုးစုတစ်ခု၊ လူအတန်းအစားတစ်ခု သို့မဟုတ် သီးခြား အသားအရောင်ရှိသော လူတို့ကိုသာ ဖြည့်ဆည်းပေးရန် ရည်ရွယ်သည်မဟုတ်။ လူသားမျိုးနွယ်အားလုံးသည် စာတန်၏ ဖောက်ပြန်ပျက်စီးစေခြင်း ခံရပြီးဖြစ်ကာ ဆိုးယုတ်သော စိတ်သဘောထားများ ရှိကြသည်။ လူတို့၏ ဖောက်ပြန်ပျက်စီးသော အနှစ်သာရများနှင့်ပတ်သက်လျှင် ခြားနားချက် ကြီးကြီးမားမား မရှိပေ။ ၎င်းတို့၏ အသားအရောင်၊ လူမျိုး၊ ၎င်းတို့ ကြီးပြင်းရာ ပတ်ဝန်းကျင်နှင့် လူမှုစနစ် မတူညီကြခြင်း၊ သို့မဟုတ် ၎င်းတို့၏ ရိုးရာယဉ်ကျေးမှု၊ လူမှုရေးနောက်ခံနှင့် ၎င်းတို့ ရရှိသည့် ပညာရေးတို့တွင် အနည်းငယ်သော ကွာခြားချက်များ ရှိနေခြင်းမျှသာ ဖြစ်၏။ သို့သော် ဤအရာများမှာ အပြင်ပန်းသွင်ပြင်များသာ ဖြစ်သည်။ လူသားမျိုးနွယ်အားလုံးသည် စာတန်တစ်ဦးတည်းကြောင့် ဖောက်ပြန်ပျက်စီးကြပြီးဖြစ်ကာ ၎င်းတို့၏ ဖောက်ပြန်ပျက်စီးသော သဘာဝအနှစ်သာရမှာ အတူတူပင် ဖြစ်သည်။ ထို့ကြောင့် ဘုရားသခင် မိန့်ဆိုသော ဤနှုတ်ကပတ်တော်များနှင့် သူ လုပ်ဆောင်သော ဤအမှုတော်သည် သီးခြားလူမျိုးစုတစ်ခု သို့မဟုတ် သီးခြားနိုင်ငံတစ်ခုခုမှ လူတို့ကို ရည်ရွယ်သည် မဟုတ်၊ ထိုထက် လူသားမျိုးနွယ် အားလုံးကို ရည်ရွယ်ခြင်းဖြစ်၏။ ယဉ်ကျေးမှုနှင့် အမျိုးမျိုးသော လူမျိုးစု နောက်ခံများတွင်ဖြစ်စေ၊ ၎င်းတို့ ရရှိသည့် ပညာရေးတွင်ဖြစ်စေ ခြားနားချက်များ ရှိနေသည့်တိုင်၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ ဘုရားသခင်၏ အမြင်၌ အတူတူပင် ဖြစ်သည်။ ထို့ကြောင့် ဘုရားအမှုတော်၏ အဆင့်တစ်ခုကို ရှေးဦးစွာ နေရာတစ်ခုတွင်သာ လုပ်ဆောင်သော်လည်း၊ အခြားသောနေရာများသို့ သူ၏အမှုတော်ကို ဖြန့်ရန် ပုံစံငယ်တစ်ခုအနေဖြင့် ယင်းသည် လူသားမျိုးနွယ်အားလုံးနှင့် သက်ဆိုင်လေသည်။ ပြီးလျှင် ယင်းသည် လူသားမျိုးနွယ်အားလုံးကို ကယ်တင်နိုင်ကာ အထောက်အပံ့ပေးနိုင်၏။ “ဥရောပသားများနှင့် တခြားနိုင်ငံများမှ လူများသည် အဆင်းနီသော နဂါးကြီးထံမှ ဆင်းသက်လာသူများ မဟုတ်ပါ။ ထို့ကြောင့် ဘုရားသခင်က လူသားများအားလုံးဆိုးဆိုးဝါးဝါး ဖောက်ပြန်ပျက်စီးနေသည်ဟု ပြောခြင်းက သင့်တော်ခြင်းမရှိသည် မဟုတ်ပါလား” ဟူ၍ လူအချို့က ဆိုကြ၏။ ဤစကားတို့သည် မှန်သလော။ (ထိုစကားများသည် မမှန်ပါ။ လူသားများအားလုံးသည် စာတန်အားဖြင့် ဖောက်ပြန်ပျက်စီးခံရပြီးဖြစ်သည့် တူညီသော သဘာဝအနှစ်သာရ ရှိပါသည်။) မှန်ပေ၏၊ “အဆင်းနီသော နဂါးကြီးဆီမှ ဆင်းသက်လာသူများ” ဆိုသည်မှာ လူမျိုးစုတစ်ခု၏ လူများအတွက် အမည်တစ်ခုသာ ဖြစ်သည်။ ဤအမည် ရှိကြသော လူများနှင့် ဤအမည်မရှိကြသော လူများတွင် ခြားနားသော အနှစ်သာရများ ရှိကြသည်ဟု မဆိုလိုပေ။ အမှန်တွင် ၎င်းတို့၏ အနှစ်သာရများမှာ တူညီနေဆဲ ဖြစ်သည်။ လူသားမျိုးနွယ်အားလုံးသည် နတ်ဆိုးကြီး၏ လက်အောက်တွင် ရှိနေ၏၊ ၎င်းတို့အားလုံးသည် စာတန်အားဖြင့် ဖောက်ပြန်ပျက်စီးကြပြီး ဖြစ်သည်။ ၎င်းတို့၏ ဖောက်ပြန်ပျက်စီးသော သဘာဝ အနှစ်သာရများမှာလည်း အတူတူပင် ဖြစ်လေ၏။ ယခုအခါ တရုတ်လူမျိုးတို့သည် ဘုရားသခင် မိန့်ဆိုသော ဤနှုတ်ကပတ်တော်များကို ကြားရသည့်အချိန်၌ ပုန်ကန်၊ ခုခံကြ၏။ ၎င်းတို့တွင် အယူအဆများနှင့် စိတ်ကူးစိတ်သန်းများ ရှိကြ၏။ ဤသည်တို့မှာ ၎င်းတို့ ထုတ်ဖော်ပြသော အရာများဖြစ်၏။ ဤနှုတ်ကပတ်တော်များကို အခြားလူမျိုးတစ်ခု၏ လူများထံ ထပ်မံ ပြောဆိုသည့်အခါ၊ ၎င်းတို့သည်လည်း စိတ်ကူးစိတ်သန်းများ၊ အယူအဆများ၊ ပုန်ကန်ခြင်းများ၊ မာနထောင်လွှားမှုများ၊ မိမိကိုယ်ကိုယ် မှန်ကန်သည်ဟု ယူမှတ်ခြင်းများနှင့် ခုခံခြင်းများကိုပင် ထုတ်ဖော်ပြကြ၏။ တစ်ထေရာတည်း တူညီကြလေသည်။ လူသားမျိုးနွယ် အားလုံးသည် လူမျိုးနှင့် ယဉ်ကျေးမှုနောက်ခံ မည်သို့ပင် ရှိစေကာမူ၊ ဘုရားသခင် ဖော်ထုတ်သော ဖောက်ပြန်ပျက်စီးသည့် လူသားများ၏ အပြုအမူကိုသာ ပြကြလေသည်။

ဖောက်ပြန်ပျက်စီးသော စိတ်သဘောထားများသည် လူသားမျိုးနွယ်အားလုံးတွင် ရှိကြ၏။ ယင်း စိတ်သဘောထားများသည် ခြားနားချက်များထက် တူညီချက်များက ပိုများကာ၊ သိသာထင်ရှားသော ကွဲပြားခြင်းများ မရှိဘဲလျက်၊ အားလုံး အတူတူပင်ဖြစ်သည်။ ဘုရားသခင် မိန့်ဆိုသော ဤနှုတ်ကပတ်တော်များနှင့် သူ ဖော်ပြသော သမ္မာတရားများသည် လူမျိုးတစ်ခု၊ နိုင်ငံတစ်ခု၊ သို့မဟုတ် လူအုပ်စုတစ်ခုတည်းကိုသာ ကယ်တင်သည် မဟုတ်၊ ဘုရားသခင်သည် လူသားမျိုးနွယ်အားလုံးကို ကယ်တင်၏။ ဤအခြင်းအရာသည် သင်တို့အား မည်သည်ကို ပြဆိုသနည်း။ လူသားမျိုးနွယ်ထဲတွင် စာတန်၏ ဖောက်ပြန်ပျက်စီးစေခြင်းကို မကြုံရသေးသကဲ့သို့ မတူညီသော လူတန်းစားတစ်ခု သို့မဟုတ် လူအမျိုးအစားတစ်ခုတွင် ပါဝင်သောသူ တစ်ဦးတလေ ရှိသလော။ ဘုရားသခင် အချုပ်အခြာအာဏာကို မခံစားရသောသူ တစ်ဦးတလေ ရှိသလော။ (မရှိပါ။) ငါ မိန့်ဆိုသော ဤစကားများ၏ အဓိပ္ပာယ်မှာ အဘယ်သို့နည်း။ ဘုရားသခင်သည် လူသားမျိုးနွယ်အားလုံးအပေါ် အချုပ်အခြာအာဏာကိုင်စွဲထားသကဲ့သို့၊ လူသားမျိုးနွယ်အားလုံးကိုလည်း တစ်ဆူတည်းသော ဘုရားသခင်က ဖန်ဆင်းခဲ့၏။ မည်သည့် လူမျိုးအုပ်စုဖြစ်စေ၊ မည်သည့် လူအမျိုးအစားဖြစ်စေ၊ ၎င်းတို့ မည်မျှ အရည်အချင်းရှိသည်ဖြစ်စေ၊ အားလုံးကို ဘုရားသခင်က ဖန်ဆင်းခဲ့ခြင်းသာ ဖြစ်၏။ လူသား၏အမြင်၌ တချို့သောလူတို့မှာ တခြားသူများထက် ထူးခြားကာ သာလွန်နေကြ၏။ သို့သော် ဘုရားသခင်၏အမြင်၌မူ ၎င်းတို့မှာ အတူတူပင်ဖြစ်သည်။ လူသားတိုင်းသည် ဘုရားသခင်၏ အမြင်၌ တူညီနေသည်သာ ဖြစ်၏။ ဤအခြင်းအရာကို မည်သည့်နေရာတွင် သင် မြင်ရသနည်း။ အသားအရောင်နှင့် ဘာသာစကား ကွဲပြားချက်များမှာ အပြင်ပန်းသွင်ပြင်များမျှသာ ဖြစ်၏။ သို့သော် လူတို့၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့၏ သဘာဝအနှစ်သာရများမှာ အတူတူပင်ဖြစ်သည်။ ဤသည်ကား ထိုအခြင်းအရာ၏ အမှန်တရား ဖြစ်၏။ စာတန်ဆန်သော ဖောက်ပြန်ပျက်စီးသော စိတ်သဘောထားရှိသည့် လူသားများအားလုံးအတွက် ဘုရားသခင်၏ နှုတ်ကပတ်တော်တို့သည် အကျိုးရလဒ်များကို စွမ်းဆောင်ရရှိနိုင်ကြ၏။ သူ၏နှုတ်ကပတ်တော်များသည် ၎င်းတို့၏ ဖောက်ပြန်ပျက်စီးသော စိတ်သဘောထားများကို ရည်ရွယ်ခြင်းဖြစ်ကာ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းပေးနိုင်၏။ ဤအရာက ဘုရားသခင်၏ နှုတ်ကပတ်တော် အားလုံးသည် သမ္မာတရား ဖြစ်သည်ကိုလည်းကောင်း၊ ယင်းတို့သည် လူသားများကို သန့်စင်၊ ကယ်တင်ရန် အထောက်အပံ့ ပေးနိုင်သည်ကိုလည်းကောင်း ပြသပေသည်။ ဤအရာကို ငြင်းပယ်၍မရနိုင်ပေ။ ယခု နောက်ဆုံးသောကာလတွင် ဘုရားသခင် ဖော်ပြသော နှုတ်ကပတ်တော်များသည် ကမ္ဘာကြီး၏ နိုင်ငံများနှင့် လူမျိုးများအားလုံးဆီသို့ အနှံ့အပြား ပျံ့နှံ့နှင့်ပြီး ဖြစ်သည်။ ဤသည်မှာ အမှန်ပင်ဖြစ်၏။ ထို့ပြင် လူသား၏ တုံ့ပြန်မှုမှာ မည်သို့ ရှိလေပြီနည်း။ (တုံ့ပြန်မှုများမှာ အမျိုးစုံ ရှိနေပြီဖြစ်သည်။) သို့ဆိုလျှင် ဤတုံ့ပြန်မှုမျိုးစုံတို့သည် လူသား၏ အနှစ်သာရနှင့် ပတ်သက်၍ မည်သည်ကို ညွှန်ပြသနည်း၊ သို့မဟုတ် ထင်ဟပ်လေသနည်း။ လူသား၏ သဘာဝအနှစ်သာရမှာ အတူတူပင်ဖြစ်ကြောင်း၊ ၎င်းတို့၏ တုံ့ပြန်မှုများမှာ သခင်ယေရှု အမှုပြုရန် ကြွလာခဲ့ချိန်က ဖာရိရှဲများနှင့် ယုဒလူများကဲ့သို့ အတူတူပင် ဖြစ်ကြောင်းတို့ကို ပြသနေ၏။ ၎င်းတို့သည် သမ္မာတရားကို မနှစ်သက်ခြင်း ရှိကြ၏၊ ဘုရားသခင်နှင့်ပတ်သက်သော စိတ်ကူးစိတ်သန်းများ၊ အယူအဆများဖြင့် ပြည့်နှက်နေကြပြီး၊ ဘုရားသခင်အပေါ် ၎င်းတို့၏ ယုံကြည်မှုမှာ မရေရာသော စိတ်ကူးစိတ်သန်းများနှင့် အယူအဆများအတွင်းတွင် တည်ရှိနေ၏။ လူသားမျိုးနွယ်သည် ယေဘုယျအားဖြင့် ဘုရားသခင်ကို မသိကြဘဲ၊ အတိုက်အခံလုပ်ကြ၏။ ဘုရား၏နှုတ်ကပတ်တော်များကို ကြားကြားချင်း၌ ၎င်းတို့၏ ပထမဆုံး တုံ့ပြန်မှုမှာ သို့မဟုတ် ၎င်းတို့၏ သဘာဝအနှစ်သာရတွင် ပင်ကိုအားဖြင့် ထုတ်ဖော်သော အမှုအရာများမှာ ဘုရားသခင်အပေါ် အတိုက်အခံလုပ်ခြင်းနှင့် ရန်လိုခြင်း ဖြစ်၏။ ဤသည်မှာ ၎င်းတို့အားလုံးတွင် တူညီစွာ ရှိနေသော အရာတစ်ခု ဖြစ်သည်။ ဘုရားသခင် ဖော်ပြသော သမ္မာတရားများနှင့် ရင်ဆိုင်ရသည့်အခါ ၎င်းတို့၏ အပျက်သဘောဆောင်သော သဘောထားများနှင့် အမြင်များသည် ဖောက်ပြန်ပျက်စီးသော လူသား၏ သဘာဝအနှစ်သာရမှ ပေါ်ထွက်လာခြင်း ဖြစ်ကာ၊ ဤ လူသားမျိုးနွယ်၏ သဘောထားကို ထင်ဟပ်သောအရာလည်း ဖြစ်၏။ ၎င်းတို့၏ အယူအဆများနှင့် စိတ်ကူးစိတ်သန်းများမှာ သခင်ယေရှု ကြွရောက်ခဲ့ချိန်၌ ဘုရားသခင်နှင့်ပတ်သက်၍ ယဇ်ပုရောဟိတ်အကြီးအကဲများ၊ ကျမ်းပြုဆရာများနှင့် ဖာရိရှဲများတွင် ရှိခဲ့သည့် အယူအဆများ၊ စိတ်ကူးစိတ်သန်းများနှင့် အတူတူပင် ဖြစ်သည်။ ထိုအရာများသည် မပြောင်းလဲသေးပေ။ ဘာသာတရားထဲတွင် ရှိသောသူတို့သည် နှစ်ပေါင်း ၂၀၀၀ ကြာ ကားတိုင်ကို ထမ်းလာခဲ့ကြ၏၊ သို့သော် ၎င်းတို့သည် အနည်းငယ်မျှ မပြောင်းလဲဘဲ အရင်အတိုင်း ဆက်ရှိနေကြ၏။ လူတို့သည် သမ္မာတရားကို မရရှိသေးသော အချိန်၌၊ ဤသည်တို့မှာ ၎င်းတို့တွင် အလိုအလျောက် ပြသသော၊ ၎င်းတို့ထံမှ ပင်ကိုအားဖြင့် ထွက်ပေါ်သောအရာများ ဖြစ်ကြ၏။ ဤသည်မှာ ဘုရားသခင်အပေါ် ၎င်းတို့၏ သဘောထားပင် ဖြစ်သည်။ ထို့ကြောင့် လူတစ်ယောက်သည် ဘုရားသခင်ကို ယုံကြည်သော်လည်း သမ္မာတရားကို မလိုက်စားလျှင်၊ သူ၏ ဖောက်ပြန်ပျက်စီးသော စိတ်သဘောထားကို ပြုပြင်နိုင်မည်လော။ (မပြုပြင်နိုင်ပါ။) ၎င်းတို့သည် အချိန်မည်မျှ ကြာအောင် ယုံကြည်ပြီးသည်ဖြစ်စေ၊ သမ္မာတရားကို မလိုက်စားပါက၊ ၎င်းတို့၏ ဖောက်ပြန်ပျက်စီးသော စိတ်သဘောထား၏ ပြဿနာကို ဖြေရှင်းနိုင်ကြလိမ့်မည် မဟုတ်ပေ။ လွန်ခဲ့သော နှစ်ပေါင်း နှစ်ထောင်တွင် ဖာရိရှဲတို့သည် သခင်ယေရှုကို ဒေါသတကြီး ခုခံရှုတ်ချကာ၊ သူ့ကို ကားတိုင်တွင် သံမှိုစွဲခဲ့ကြ၏။ ယခုအခါ ဘာသာရေးလောကမှ သင်းအုပ်များ၊ အကြီးအကဲများ၊ ဘုန်းတော်ကြီးများနှင့် သင်းထောက်များသည် ဖာရိရှဲများ လုပ်ခဲ့ကြသည့်အတိုင်း လူ့ဇာတိခံယူသော ဘုရားသခင်အား ဒေါသတကြီး ခုခံရှုတ်ချနေဆဲ ဖြစ်သည်။ အကယ်၍ လူတစ်ဦးတစ်ယောက်သည် ၎င်းတို့ကြား သွားကာ၊ ဘုရားသခင်သည် လူ့ဇာတိခံယူသည်ဟု သက်သေခံမည်ဆိုလျှင်၊ ထိုသူသည် ဖမ်းဆီးခံရပြီး ကွပ်မျက်ခံရနိုင်ကောင်း၏။ အကယ်၍ လူ့ဇာတိခံယူသော ဘုရားသခင်သည်လည်း အဓိက ဘာသာတရားတိုင်း၏ ဝတ်ပြုရာ နေရာများသို့ တရားဟောရန် သွားရောက်မည်ဆိုလျှင်၊ ၎င်းတို့သည် သူ့အား ကားတိုင်တွင် သံမှိုစွဲခြင်း သို့မဟုတ် အာဏာရှိသူများထံ အပ်နှံခြင်းကို ဧကန်မုချ လုပ်ကြဦးမည်သာ ဖြစ်သည်။ ဖောက်ပြန်ပျက်စီးသော လူသားတို့၏ သဘာဝအနှစ်သာရများမှာ အားလုံး အတူတူပင် ဖြစ်သောကြောင့်၊ ၎င်းတို့သည် သူ့ကိုလုံးဝ သက်ညှာလိမ့်မည် မဟုတ်။ ဤစကားများကို သင်တို့ ကြားရသည့်အခါ စိတ်ထဲတွင် တုံ့ပြန်မှုတစ်ခုခု ရှိကြသလော။ ဘုရားသခင်ကို နှစ်ပေါင်းများစွာ ယုံကြည်လာသော်လည်း သမ္မာတရားကို အတိုင်းအတာတစ်ခုထိ လိုက်စားခြင်းမရှိသေးသော သူတို့သည် အတော်ပင် စိုးရိမ်ဖွယ်ကောင်းသည်ဟု ထင်ကြသလော။ (အနည်းငယ် ထင်မိပါသည်။) အလွန် စိုးရိမ်ဖွယ်ကောင်းသော အရာတစ်ခု ဖြစ်၏။ သမ္မာကျမ်းနှင့် ကားတိုင်သင်္ကေတကို ကိုင်ဆောင်ခြင်း၊ ပညတ်တရားကို အားကိုးခြင်း၊ ဖာရိရှဲတို့၏ အဝတ်အစားများ သို့မဟုတ် ယဇ်ပုရောဟိတ်တို့၏ ဝတ်ရုံများကို ဝတ်ဆင်ခြင်းနှင့်၊ ဗိမာန်တော်များတွင် ဘုရားသခင်အား လူသိရှင်ကြား အတိုက်အခံလုပ်၊ ရှုတ်ချခြင်း၊ ဤအရာများသည် ဘုရားသခင်ကို ယုံကြည်သော သူများက နေ့ခင်းကြောင်တောင်၌ပင် ပြုလုပ်ကြသော အရာများ မဟုတ်လော။ ဘုရားသခင်ကို ပြစ်တင်ရှုတ်ချ၊ ခုခံကြသော လူတို့သည် မည်သည့်နေရာ၌ ရှိသနည်း။ ဝေးဝေး ကြည့်စရာ မလိုပေ။ ဘုရားသခင်ကို ယုံကြည်သူများထဲတွင် သမ္မာတရားကို လက်မခံသကဲ့သို့ သမ္မာတရားကို အလွန်အမင်းမနှစ်မြို့သော မည်သူမဆိုသည် ဘုရားသခင်ကို အတိုက်အခံလုပ်သူတစ်ယောက်၊ အန္တိခရစ်တစ်ယောက်၊ ဖာရိရှဲတစ်ယောက် ဖြစ်ပေသည်။

လူတို့သည် သမ္မာတရားကို မလိုက်စားသကဲ့သို့ ထိုသမ္မာတရားကို မရရှိနိုင်ကြလျှင်၊ ၎င်းတို့သည် ဘုရားသခင်ကို ဘယ်သောအခါမှ သိကြလိမ့်မည်မဟုတ်။ လူတို့သည် ဘုရားသခင်ကို မသိသောအခါ၊ ဘုရားသခင်အပေါ် အမြဲ ရန်လိုခြင်း ဆက်ရှိနေကြလိမ့်မည်ဖြစ်ပြီး၊ ဘုရားသခင်နှင့် သဟဇာတဖြစ်ရန် ၎င်းတို့အတွက် မဖြစ်နိုင်ပေ။ သင်၏စိတ်နှလုံးက ဘုရားသခင်ကို ချစ်ခင်ရန် နှလုံးသွင်းအရ မည်မျှ ဆန္ဒရှိသည်ဖြစ်စေ၊ သူ့အား အတိုက်အခံလုပ်ရန် မည်မျှ မလိုလားသည်ဖြစ်စေ၊ အချည်းနှီးသာ ဖြစ်၏။ ဤသည်မှာ လူတို့၏ သဘာဝက ဆုံးဖြတ်သည့် အမှတ်တမဲ့ အခြေအနေတစ်ခု ဖြစ်လေရာ၊ ဆန္ဒရှိရုံ သို့မဟုတ် မိမိကိုယ်ကို ချုပ်ထိန်းချင်ရုံဖြစ်ခြင်းသည် အချည်းနှီးသာ ဖြစ်၏။ ထို့ကြောင့် သင်သည် သမ္မာတရားရှိသော လူတစ်ယောက် ဖြစ်လာအောင် အားထုတ်ရမည်၊ သမ္မာတရားအား လက်တွေ့လုပ်ဆောင်ခြင်းကို အားထုတ်ရမည်၊ သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားရမည်၊ သမ္မာတရား စစ်မှန်မှုများအတွင်းသို့ ဝင်ရောက်ရမည်၊ ဘုရားသခင်နှင့် သဟဇာတဖြစ်ခြင်းကို စွမ်းဆောင်ရရှိရမည်။ ဤသည်မှာ မှန်သောလမ်းကြောင်း ဖြစ်၏။ ဘုရားသခင်ကို ယုံကြည်ခြင်း၏ အရေးကြီးဆုံး အပိုင်းမှာ သမ္မာတရားကို လိုက်စားခြင်းဖြစ်ကြောင်း သင်တို့စိတ်နှလုံးထဲ၌ သိရမည်။ သမ္မာတရားကို လိုက်စားသည့်အခါ သင့်အနေဖြင့် စတင် လုပ်ဆောင်သင့်သည့် ကဏ္ဍများနှင့်စပ်လျဉ်း၍ လက်တွေ့လုပ်ဆောင်မှုအချို့အပြင်၊ မည်သည့်အရာကို လုပ်ဆောင်ရန် လိုအပ်သည်၊ မိမိတာဝန်များကို မည်သို့ ချဉ်းကပ်ရမည်၊ မိမိအနီးအနားရှိ လူအမျိုးအစားတိုင်းကို မည်သို့ ချဉ်းကပ်ရမည်၊ အမှုအရာတိုင်း၏ အကြောင်းကိစ္စခပ်သိမ်းကို မည်သို့ ချဉ်းကပ်ရမည်၊ ယင်းတို့ကို ချဉ်းကပ်သည့်အခါ မည်သည့်အမြင်ကို ခံယူသင့်သည်၊ မည်သည့် လုပ်နည်းကိုင်နည်းသည် သမ္မာတရားစည်းမျဉ်းများနှင့် အညီဖြစ်သည်ကိုလည်း သဘောပေါက်ရမည်။ သင်သည် သမ္မာတရားကို မရှာဖွေ သို့မဟုတ် သမ္မာတရားစည်းမျဉ်းများကို နားမလည်သကဲ့သို့၊ စည်းမျဉ်းစည်ကမ်းများကိုသာ လိုက်လျှောက်နိုင်စွမ်းရှိကာ အမှုအရာများကို ထိုစည်းမျဉ်းများအတိုင်း၊ တွေးခေါ်ဆင်ခြင်မှု၊ အယူအဆများနှင့် စိတ်ကူးစိတ်သန်းများအတိုင်းသာ သတ်မှတ်နိုင်စွမ်းရှိပါက၊ သင်၏ လက်တွေ့လုပ်ဆောင်ခြင်း နည်းလမ်းသည် မှားယွင်းပြီး၊ ဘုရားသခင်ကို သင် ယုံကြည်ခဲ့သည့် နှစ်ကာလများတွင် သင်သည် စည်းမျဉ်းစည်းကမ်းများကိုသာ အတိအကျ လိုက်နာပြီးဖြစ်သော်လည်း၊ သမ္မာတရားကို နားမလည်သေးသကဲ့သို့ စစ်မှန်မှုလည်း မရှိသေးသည်ကိုသာ သက်သေပြပေသည်။ စည်းမျဉ်းစည်းကမ်းများ လိုက်လျှောက်ခြင်းနှင့် အယူအဆများ၊ စိတ်ကူးစိတ်သန်းများနှင့်အညီ နေထိုင်ခြင်းသည် သင့်အတွက် ခက်ခဲ ပင်ပန်းဖွယ်ရာ ကောင်းသော်လည်း၊ ယင်းသည် အချည်းနှီး အားထုတ်မှုသာ ဖြစ်ကာ ဘုရားသခင်သည် သင့်အား အနည်းငယ်မျှ အသိအမှတ်ပြုလိမ့်မည် မဟုတ်။ ခက်ခဲ ပင်ပန်းရခြင်းမှာ နည်းပင် နည်းသေး၏။ အကယ်၍ သင်သည် ဘုရားသခင်၏ နှုတ်ကပတ်တော်များကို ဖတ်သည့်အခါ သို့မဟုတ် တရားဒေသနာများကို ကြားနာပြီး မိတ်သဟာယပြုသည့်အခါ၊ ဝိညာဉ်ရေးရာ သိနားလည်ခြင်းနှင့် စစ်မှန်သော သဘောပေါက်ခြင်း ရှိပါက၊ သင့်အနေဖြင့် တွေ့ကြုံရလေလေ ပို၍ နားလည်ကာ ရရှိလေလေ ဖြစ်လိမ့်မည်။ သင် နားလည်သော အရာများမှာလည်း လက်တွေ့ကျ၍ သမ္မာတရားနှင့် အညီချည်းသာ ဖြစ်လိမ့်မည်။ ထို့နောက် သင်သည် သမ္မာတရားကို ရရှိကာ၊ အသက်ကိုလည်း ရရှိပြီးဖြစ်လိမ့်မည်။ အကယ်၍ ဘုရားသခင်ကို နှစ်ပေါင်းများစွာ ယုံကြည်ပြီးနောက် သင် ရရှိပြီး နားလည်ထားသော အရာများမှာ ဩဝါဒနှင့် စည်းမျဉ်းစည်းကမ်းများနှင့် ဆိုင်သည့်အရာ၊ အယူအဆများ၊ စိတ်ကူးစိတ်သန်းများနှင့် သက်ဆိုင်သည့်အရာများ၊ သင့်ကို ချည်နှောင်သော စည်းမျဉ်းစည်းကမ်းများသာ ဖြစ်နေသေးပါက၊ သင်သည် လုံးလုံး အဆုံးသတ်ပေပြီ။ ဤသည်မှာ သင်သည် သမ္မာတရားကို မရရှိသေးကြောင်း၊ သင့်တွင် အသက် မရှိကြောင်းကို သက်သေပြ၏။ သင့်အနေဖြင့် ဘုရားသခင်ကို နှစ်ပေါင်းမည်မျှ ယုံကြည်ပြီးသည်ဖြစ်စေ၊ စကားများနှင့် အယူဝါဒများကို မည်ရွေ့မည်မျှ ဟောပြောနိုင်သည်ဖြစ်စေ၊ သင်သည် အဓိပ္ပာယ်မဲ့ပြီး ယောင်ချာချာ လူတစ်ယောက် ဖြစ်နေဆဲပင် ဖြစ်သည်။ ထိုသို့ ဆိုရသည်မှာ နားဝင်မချိုလှသော်လည်း၊ အမှန်ပင် ဖြစ်၏။ ဘုရားသခင်ကို နှစ်ပေါင်းများစွာ ယုံကြည်လာသောလူ အများအပြား ရှိကြသော်လည်း၊ သမ္မာတရားနှင့် ခရစ်တော်သည် ဘုရားသခင်၏ အိမ်တော်၌ တန်ခိုးအာဏာ စွဲကိုင်ကြောင်း၊ သန့်ရှင်းသောဝိညာဉ်တော်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်းကို ၎င်းတို့ မသိကြပေ။ ဤသို့သော လူများသည် မည်သည့် သိနားလည်ခြင်းမျှ မရှိကြဘဲ၊ မျက်မမြင်များလောက်သာ ဖြစ်ကြ၏။ အချို့ကမူ ဘုရားသခင်သည် လူတို့ကို တရားစီရင်ကာ ပြစ်တင်ဆုံးမကြောင်း၊ လူအုပ်စုတစ်ခုကို စုံလင်စေသော်လည်း၊ အခြားသော လူအများအပြားကို ဖယ်ရှားရှင်းလင်းကြောင်း မြင်ကြသောကြောင့်၊ ဘုရားသခင်၏ ချစ်ခြင်းနှင့် သူ၏ ဖြောင့်မတ်ခြင်းကိုပင် သံသယ ရှိကြ၏။ ဤသို့သော လူများသည် နားလည် သဘောပေါက်နိုင်စွမ်း တစ်ခုတလေ ရှိကြသလော။ ၎င်းတို့တွင် သိနားလည်ခြင်း တစ်ခုတလေ ရှိကြသလော။ ၎င်းတို့သည် နားလည်နိုင်စွမ်း လုံးဝ မရှိသည့် မိုက်မဲသောလူများ ဖြစ်သည်ဟု ဆို၍ ရပေသည်။ မိုက်မဲသော လူများသည် အမှုအရာများကို ယုတ္တိမရှိသော သိနားလည်မှုဖြင့် အမြဲတစေ ကြည့်တတ်၏။ သမ္မာတရားကို နားလည်သော သူတို့သာလျှင် အမှုအရာများကို မှန်ကန်တိကျစွာ၊ အချက်အလက်များနှင့် လျော်ညီစွာ ရှုမြင်နိုင်ကြလေသည်။

ကောက်နုတ်ချက် (၇)

ဘုရားသခင်၏အမှုကို ဖြန့်ပြီး သက်သေခံသော ဧဝံဂေလိ ဟောပြောသည့် လူအချို့သည် စိုးရိမ်ဖွယ်ရာ အမှားကြီးတစ်ခုကို ပြုလုပ်ကြသည်။ ၎င်းတို့သည် ဘာသာရေးသမားများက အယူအဆများ ဖြစ်ပေါ်နိုင်ခြေအရှိဆုံးသော ဘုရားနှုတ်ကပတ်တော်များအတွက် အဖြေအနေဖြင့် ထိုဘုရားနှုတ်ကပတ်တော်များကို ဖယ်ရှားပစ်ကာ ဧဝံဂေလိ လက်ခံရန် အလားအလာ ရှိသူများကို လိုရင်းတိုရှင်း အနှစ်ချုပ်ဖြစ်သော ဘုရားနှုတ်ကပတ်တော်များ ပေးလေသည်။ သူတို့၏အကြောင်းပြချက်မှာ အယူအဆများဖြစ်ပေါ်ခြင်းနှင့် အထင်လွဲခြင်းများမှ လူများကို ကာကွယ်တားဆီးဖို့ ဤအရာကို လုပ်ခြင်းဖြစ်သည် ဟူ၍ဖြစ်သည်။ သို့သော် ဤသည်မှာ မှန်ကန်သလော။ ဘုရားနှုတ်ကပတ်တော်များအားလုံးသည် သမ္မာတရား ဖြစ်သည်။ လူများတွင် အယူအဆများရှိကြသည်ဖြစ်စေ၊ သူတို့သည် ဤနှုတ်ကပတ်တော်များကို လက်ခံသည်ဖြစ်စေ၊ လက်မခံသည်ဖြစ်စေ၊ ချစ်မြတ်နိုးသည်ဖြစ်စေ၊ မချစ်မြတ်နိုးသည်ဖြစ်စေ သမ္မာတရားသည် သမ္မာတရားသာဖြစ်သည်။ ယင်းကို လက်ခံသူများသည် ကယ်တင်ခြင်း ခံရနိုင်သော်လည်း လက်မခံသူများသည် ပျက်စီးခြင်းသို့ ရောက်လိမ့်မည်။ သမ္မာတရားကို ငြင်းဆန်သူတိုင်းသည် သေဖို့နှင့် ပျက်စီးခြင်းသို့ရောက်ဖို့ ထိုက်တန်သည်။ ဤသည်က ဧဝံဂေလိကို ဖြန့်သောသူများနှင့် မည်သို့သက်ဆိုင်သနည်း။ ဧဝံဂေလိဖြန့်သူများသည် လူများက အယူအဆများ ရှိလာလိမ့်မည်ကို ကြောက်ရွံ့သောကြောင့် ဘုရားသခင်၏ မူရင်းနှုတ်ကပတ်တော်များကို အကျဉ်းချုပ်မည့်အစား လူများအား ယင်းတို့ကို ဖတ်ရှုခွင့်ပေးသင့်သည်။ လူများက စစ်မှန်သောလမ်းခရီးကို စုံစမ်းစစ်ဆေးသောအခါ ဘုရားသခင်၏ မူရင်းနှုတ်ကပတ်တော်များကို မည်သို့ပြောကြောင်း၊ ယင်းတို့အထဲတွင် မည်သည့်အကြောင်းအရာမျိုးရှိကြောင်းနှင့် အချို့သောကိစ္စရပ်များအပေါ် ဘုရားသခင်၏ မူရင်းအကျဆုံးသော ပြောဆိုချက်များက မည်သည်တို့ ဖြစ်ကြောင်းတို့ကို သူတို့က သိမြင်လိုကြသည်။ “ဘုရားသခင်သည် ဖန်ဆင်းရှင်ဖြစ်သည်ဟု သင်တို့ ဆိုကြသည်။ သို့ဆိုလျှင် သူပြောသောနှုတ်ကပတ်တော်များက မည်သည်တို့နည်း၊ သူ၏စကားပြောသောပုံစံက မည်သို့နည်း” ဟူ၍ လူများက သိလိုကြသည်။ ဘာသာရေးကိုင်းရှိုင်းသောလူများက သမ္မာကျမ်းစာကို ရှင်းပြသောအခါ သူတို့ပြောသမျှအရာအားလုံးသည် လူသား၏ အယူအဆများအတိုင်းဖြစ်နေသည့်အလား သင်တို့သည် လူသားအယူအဆများနှင့် မကိုက်ညီသည့် ဘုရားသခင်၏ ထိုနှုတ်ကပတ်တော်များကို ပြောင်းလဲဖို့ မရမကလုပ်ဆောင်ကြသည်။ ပြောင်းလဲပြင်ဆင်ထားသည့် ဘုရားနှုတ်ကပတ်တော်များ၏ တည်းဖြတ်မှုတစ်မျိုးကို လူများအား ပြသဖို့ သင်သည် မရမကလုပ်ဆောင်ပြီး သူ့နှုတ်ကပတ်တော်များ၏ မူရင်းပုံစံကို လူများအား မြင်ခွင့်မပေးပေ။ ဤအရာ၏အကြောင်းအရင်းမှာ အဘယ်နည်း။ သင်တို့တွင်လည်း ဤဘုရားနှုတ်ကပတ်တော်များနှင့်ပတ်သက်၍ အယူအဆများ ရှိကြသလော။ ဘာသာရေးသမားများကဲ့သို့ သင်တို့က လူသားအယူအဆများနှင့် မကိုက်ညီသည့် သူ၏ ထိုနှုတ်ကပတ်တော်များသည် သမ္မာတရားမဟုတ်ဟုလည်းကောင်း၊ သမ္မာတရားသည် လူသားအယူအဆများနှင့် ကိုက်ညီသည့် ထိုနှုတ်ကပတ်တော်များသာ သမ္မာတရားဖြစ်သည်ဟုလည်းကောင်း သင်တို့ ယုံကြည်ကြသလော။ သို့ဆိုလျှင် ယင်းသည် လူသားတို့၏ အမှားဖြစ်သည်။ ဘုရားနှုတ်ကပတ်တော်များကို မည်သို့ပြောသည်ဖြစ်စေ၊ ပြီးလျှင် လူသား၏အယူအဆများနှင့် ၎င်းတို့ ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ ယင်းတို့သည် သမ္မာတရားဖြစ်သည်။ ယင်းမှာ ဖောက်ပြန်ပျက်စီးသောလူသားများတွင် သမ္မာတရား မရှိကြသကဲ့သို့ သမ္မာတရားကို မသိကြသောကြောင့်သာ သူတို့သည် ဘုရားသခင်၏ နှုတ်ကပတ်တော်များနှင့်ပတ်သက်၍ အယူအဆများ ဖြစ်ပေါ်ကြခြင်းဖြစ်သည်။ ဤသည်မှာ လူသား၏ မိုက်မဲခြင်းနှင့် မသိနားမလည်ခြင်းဖြစ်သည်။ ဘုရားနှုတ်ကပတ်တော်များသည် အထူးသဖြင့် လက်တွေ့ကျပြီး တိကျသောအကျိုးသက်ရောက်မှုတစ်ခုအနေဖြင့် လက်ဆုပ်လက်ကိုင် ပြနိုင်သည်ကို သင်တို့သည် ရှင်းလင်းပြတ်သားစွာ မြင်ဖို့ ပျက်ကွက်ကြသည်။ ပြီးလျှင် လူသား၏အစွမ်းအစ မည်မျှညံ့ဖျင်းကြောင်းနှင့် အကယ်၍ ဘုရားနှုတ်ကပတ်တော်များသည် အလွန် လိုရင်းတိုရှင်းဖြစ်လွန်းပြီး သဘောတရားဆန်လွန်းပါက လူများ နားလည်ဖို့အတွက် ယင်းက မည်မျှခက်ခဲကြောင်းတို့ကို သင်သတိပြုမိခြင်း ပို၍ပင်လျှင် နည်းပါးသည်။ အမှုကို ထမ်းဆောင်ဖို့ သခင်ယေရှု ထွက်ပေါ်လာခဲ့သောအချိန်ကို ပြန်လည်စဉ်းစားကြည့်လော့။ တပည့်တော်များစွာသည် သူ၏နှုတ်ကပတ်တော်များကို နားမလည်နိုင်ခဲ့ကြဘဲ ယင်းတို့၏ အဓိပ္ပါယ်ကို နားလည်သဘောပေါက်ဖို့အလို့ငှာ ပုံဥပမာများပေးဖို့နှင့် ပုံဆောင်ဝတ္ထုများ ပြောကြားပေးဖို့ သူ့ကို တောင်းဆိုခဲ့ရသည်။ ယင်းကဲ့သို့ မဟုတ်လော။ ယနေ့ ငါက အသေးစိတ်ကျလွန်းပြီး တိကျလွန်းစွာပြောသောအခါ ယင်းမှာ စကားကြောရှည်လွန်းသည်ဟု သင်တို့က မကျေနပ်ချက်ကို ညည်းညူကြသည်။ ငါက နက်နက်နဲနဲ စကားပြောသောအခါ သင်တို့သည် နားမလည်ကြပေ။ သို့သော် ငါက ယေဘုယျကောက်ချက်ချသောအခါ သင်တို့သည် ယင်းကို အယူဝါဒအနေဖြင့် မှတ်ယူကြသည်။ ဤနည်းလမ်းအားဖြင့် လူသားများသည် ခက်ခဲကြသည်။ ဘုရားနှုတ်ကပတ်တော်များတွင် ယခုအခါ၌ ဘုရားသဘောသဘာဝ ဘာသာစကားအပြင် လူသားဘာသာစကားလည်းရှိသည်။ လိုရင်းတိုရှင်းဖြစ်ခြင်းနှင့် တိကျခြင်း နှစ်မျိုးလုံးရှိသည်။ ထို့အပြင် လူများ၏ အခြေအနေအမျိုးမျိုးကို ဖော်ထုတ်သည့်ဥပမာများစွာလည်း ရှိခဲ့ကြသည်။ သမ္မာတရားကို နားလည်ပြီးဖြစ်သောသူများအတွက် အချို့နှုတ်ကပတ်တော်များသည် အသေးစိတ်ကျလွန်းသယောင် ထင်ရသည်။ သို့သော် ယုံကြည်သူအသစ်များအတွက်မူ ၎င်းတို့သည် သင့်တင့်ရုံသာဖြစ်သည်။ ပြီးလျှင် ဤအဆင့်အထိ အသေးစိတ်ကျ၍ တိကျခြင်းမရှိဘဲ ရလဒ်များကို ရဖို့ ခက်ခဲလိမ့်မည်။ ယင်းမှာ သားသမီးများကို မိဘများက လူလားမြောက်အောင် ကျွေးမွေးသုတ်သင်သကဲ့သို့ပင် ဖြစ်သည်။ သားသမီးများက ငယ်သေးသည့်အချိန်တွင် မိဘများသည် အသေးစိတ်ကျသည့် အရာများစွာကို လုပ်ဖို့ လိုအပ်သည်။ သို့သော် သားသမီးများ စဉ်းစားချင့်ချိန်တတ်လာပြီး သူတို့ကိုယ်သူတို့ ဂရုစိုက်လာနိုင်သည်နှင့်တစ်ပြိုင်နက် ယင်းတို့ကို လုပ်ဆောင်ခြင်းအား မိဘများက ရပ်တန့်လိုက်နိုင်သည်။ ဤသည်ကို လူများက နားလည်ကြသည်။ ထို့ကြောင့် ဘုရားသခင်၏အမှုကိစ္စကို သူတို့သည် အဘယ်ကြောင့် နားမလည်နိုင်ရသနည်း။ ယုံကြည်သူအသစ်များသည် ပို၍ပေါ့တန်ပြီး ဥပမာများဖြင့် ထောက်ကူပေးထားသော နှုတ်ကပတ်တော်များ၊ အတော်အတန် အသေးစိတ်ကျပြီး စေ့စပ်တိကျသောနှုတ်ကပတ်တော်များကို ဖတ်ရမည်။ နှစ်ပေါင်းများစွာ ဘုရားသခင်ကို ယုံကြည်လာခဲ့ပြီး သမ္မာတရားအချို့ကို နားလည်သောသူများသည် အတော်အတန် နက်နဲပြီး သူတို့ နားလည်သဘောပေါက်နိုင်သည့် နှုတ်ကပတ်တော်များကို ဖတ်ရမည်။ ဘုရားသခင်က မည်သို့စကားပြောသည်ဖြစ်စေ၊ ယင်းတို့အားလုံးသည် လူများအား သမ္မာတရားကို နားလည်ခွင့်ပေးဖို့၊ သူတို့၏ဖောက်ပြန်ပျက်စီးသော စိတ်သဘောထားများကို ဖယ်ရှားဖို့နှင့် သမ္မာတရားစစ်မှန်မှုထဲသို့ ဝင်ရောက်ဖို့ ရည်ရွယ်သည်။ ဤရလဒ်များကို စွမ်းဆောင်ရဖို့အလို့ငှာ သူပြောသည်။ သူ၏နှုတ်ကပတ်တော်များသည် နက်နဲသည်ဖြစ်စေ သို့မဟုတ် ပေါ့တန်သည်ဖြစ်စေ၊ လူများက ၎င်းတို့ကို လက်လှမ်းမီသည်ဖြစ်စေ သို့မဟုတ် လက်လှမ်းမမီသည်ဖြစ်စေ၊ သမ္မာတရားကို နားလည်ခြင်းနှင့် သမ္မာတရားစစ်မှန်မှုထဲသို့ ဝင်ရောက်ခြင်းသည် မလွယ်ကူချေ။ သင်သည် အစွမ်းအစကောင်းပြီး နက်နဲသောသမ္မာတရားများကို နားလည်သဘောပေါက်နိုင်ရုံဖြင့် သင့်တွင် ပေါ့တန်သောသမ္မာတရားများနှင့် စစ်မှန်မှုကို ပိုင်ဆိုင်ပြီးဖြစ်သည်ဟု မထင်မှတ်လေနှင့်။ ယင်းက မှန်ကန်သလော။ ရိုးသားသောလူတစ်ယောက် ဖြစ်ခြင်းနှင့်ပတ်သက်သည့် သမ္မာတရားတစ်ခုတည်းကပင် တစ်သက်တာ အတွေ့အကြုံတစ်ခုအတွက် လုံလောက်ပြီဖြစ်၏။ ဘုရားနှုတ်ကပတ်တော်များက မည်မျှပေါ့တန်သည်ဖြစ်စေ၊ သူက ဥပမာမည်မျှများများကို ပေးသည်ဖြစ်စေ၊ နှစ်ပေါင်း ဆယ်နှစ် သို့မဟုတ် ရှစ်နှစ်ကြာ အတွေ့အကြုံ ရှိပြီးသည့်နောက်တွင်ပင် စစ်မှန်မှုထဲသို့ သင်သည် မဝင်ရောက်နိုင်ပေ။ ထို့ကြောင့် ဘုရားနှုတ်ကပတ်တော်များကို ချဉ်းကပ်သောအခါ ယင်းတို့၏နက်နဲမှုကို ကြည့်ခြင်းက မှားယွင်းသည်။ ဤအမြင်သည် မမှန်ပေ။ စစ်မှန်မှုကို အနီးကပ် အာရုံစိုက်ခြင်းသည် လူတစ်ဦးအတွက် အကောင်းဆုံးဖြစ်သည်။ သင့်တွင် သဘောပေါက်နားလည်နိုင်စွမ်းရှိပြီး သမ္မာတရားကို နားလည်နိုင်ရုံဖြင့် သင့်တွင် စစ်မှန်မှုရှိခြင်း မဟုတ်ပေ။ အကယ်၍ သင်သည် သမ္မာတရားကို လက်တွေ့မလုပ်ဆောင်နိုင်ပါက အကောင်းဆုံးသော သဘောပေါက်နားလည်နိုင်စွမ်းသည်ပင်လျှင် သင့်အတွက် အနှစ်သာရမဲ့သော အယူဝါဒများသာ ဖြစ်လိမ့်မည်။ သင်သည် သမ္မာတရားကို လက်တွေ့လုပ်ဆောင်ရမည်၊ သင့်တွင် အတွေ့အကြုံနှင့် အသိပညာရှိရမည်။ ဤနည်းတစ်ခုတည်းဖြင့်သာ သင်၏သဘောပေါက်နားလည်နိုင်စွမ်းသည် လက်တွေ့ကျလိမ့်မည်။ ဘုရားနှုတ်ကပတ်တော်များသည် အသေးစိတ်ကျလွန်းသည် သို့မဟုတ် ပေါ့တန်လွန်းသည်ဟု စောဒကတက်သူတိုင်းသည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သည့်အပြင် သူတို့တွင် သမ္မာတရားစစ်မှန်မှုတစ်စုံတစ်ရာ မရှိချေ။ လူသားသည် ဘုရားနှုတ်ကပတ်တော်များ၏ဉာဏ်ပညာနှင့် သူ၏အတွေးများကို နားလည်သဘောပေါက်နိုင်သလော။ ဘုရားနှုတ်ကပတ်တော်များအပေါ် လူများစွာတို့၏သဘောထားတွင် မာနထောင်လွှားလွန်းကြပြီး မသိနားမလည် ဖြစ်လွန်းသည်။ သူတို့တွင် သမ္မာတရားစစ်မှန်မှု များများစားစား ရှိကြသည့်အလား ပြုမူကြပြီး အမှန်အားဖြင့် သူတို့သည် သမ္မာတရားကို လက်တွေ့မလုပ်ဆောင်ကြဘဲ စစ်မှန်သည့်သက်သေခံချက်တစ်စုံတစ်ရာကို လုံးဝ မပြောနိုင်ကြပေ။ သဘောတရားအရ အနှစ်သာရမဲ့သောစကားလုံးများကိုသာ သူတို့ ပြောနိုင်ကြသည်။ သူတို့သည် သဘောတရားပညာရှင်များနှင့် အယောင်ဆောင်သူများဖြစ်ကြသည်။ သမ္မာတရားကို အစစ်အမှန် လိုက်စားသောသူများသည် ဘုရားနှုတ်ကပတ်တော်များကို မည်သို့ဖတ်သင့်သနည်း။ သူတို့သည် သမ္မာတရားကို ရှာဖွေသင့်သည်။ သမ္မာတရားကို ရှာဖွေခြင်းသည် အရာများစွာကို ခြုံငုံမိပြီး အရာများစွာ ပါဝင်သည်။ ထို့ကြောင့် ယင်းနှင့်ပတ်သက်၍ အသေးစိတ်မပြောဘဲ ရနိုင်ပါမည်လော။ တိတိကျကျနှင့် ပြည့်ပြည့်စုံစုံ မပြောဆိုဘဲ ရလဒ်များကို စွမ်းဆောင်ရနိုင်ပါမည်လော။ ဥပမာများစွာ၏ အထောက်အကူမပါဘဲ လူများသည် အမှန်တကယ် နားလည်နိုင်မည်လော။ ဘုရားနှုတ်ကပတ်တော်အချို့သည် ပေါ့တန်လွန်းသည်ဟု လူများစွာက ထင်ကြသည်။ သို့ဖြစ်လျှင် အဆိုပါပေါ့တန်သောစကား မည်မျှများများကို သင်ဝင်ရောက်ပြီးပြီနည်း။ မည်သည့်အတွေ့အကြုံဆိုင်ရာ သက်သေခံချက်ကို သင်ဝေမျှနိုင်သနည်း။ အကယ်၍ ဤပေါ့တန်သော စကားများထဲသို့ပင်လျှင် သင်မဝင်ရောက်ရသေးပါက ပို၍နက်နဲသော စကားများကိုဆိုလျှင် သင်နားလည်သဘောပေါက်နိုင်သလော။ ယင်းတို့ကို သင်သည် အမှန်တကယ် နားလည်နိုင်သလော။ သင့်ကိုယ်သင် လူတော်တစ်ဦးအဖြစ် စိတ်ကူးယဉ်မနေနှင့်။ မာနထောင်လွှားပြီး မိမိကိုယ်ကို မှန်ကန်သည်ဟု မယူမှတ်နှင့်။

ဘုရားနှုတ်ကပတ်တော်များကို ပြောင်းလဲပြင်ဆင်သည့် ပြဿနာကို ပြန်ဆွေးနွေးကြစို့။ ဘုရားအိမ်တော်သည် ‘နှုတ်ကပတ်တော်သည် လူ့ဇာတိ၌ ပေါ်လာ၏’၏ တရားဝင်တည်းဖြတ်မှုကို ပုံနှိပ်ထုတ်ဝေခဲ့သည်။ ပြီးလျှင် ပြောင်းလဲမှုများ စိုးစဉ်းမျှ ပြုလုပ်ဖို့ကို မည်သူ့ကိုမျှ ခွင့်မပြုပေ။ ဘုရားနှုတ်ကပတ်တော်များ၏ မည်သည့်တရားဝင်တည်းဖြတ်မှုကိုမျှ မည်သူကမျှ ပြောင်းလဲ၍ မရပေ။ အကယ်၍ တစ်စုံတစ်ယောက်က ထိုနှုတ်ကပတ်တော်တို့ကို ပြောင်းလဲပါက ယင်းကို သူ့နှုတ်ကပတ်တော်များအား ပြောင်းလဲပြင်ဆင်ခြင်းအဖြစ် မှတ်ယူမည်ဖြစ်သည်။ သူ့နှုတ်ကပတ်တော်များကို ပြောင်းလဲပြင်ဆင်သည့်သူများသည် သမ္မာတရားကို တမ်းတပြီး ဘုရားနှုတ်ကပတ်တော်များကို ဖတ်ဖို့ မျှော်လင့်စောင့်စားနေသူများအားလုံး၏ လိုအင်ဆန္ဒနှင့်ပတ်သက်၍ အနည်းဆုံးသောနားလည်မှုပင် မရှိကြချေ။ ဤလူများသည် ဘုရားမူရင်းနှုတ်ကပတ်တော်များ ဖြစ်သကဲ့သို့ သူ၏မူရင်းအဓိပ္ပါယ်နှင့် ရည်ရွယ်ချက်တို့၏ ဖော်ပြချက်များဖြစ်ကြသည့် သူ့နှုတ်ကပတ်တော်များ၏ တရားဝင်တည်းဖြတ်မှုကို ဖတ်ချင်ကြသည်။ သမ္မာတရားကို ချစ်သောလူများအားလုံးသည် ဤကဲ့သို့ပင်ဖြစ်သည်။ ဤအမှုအားလုံးကို လုပ်ရခြင်းနှင့် ဤနှုတ်ကပတ်တော်များအားလုံးကို ပြောရခြင်းအတွက် သို့မဟုတ် ထိုမျှအသေးစိတ်ပြောရခြင်း အကြောင်းအရင်းအတွက် ဘုရားသခင်၏ မူရင်းရည်ရွယ်ချက်၊ ရည်မှန်းချက်နှင့် အဓိပ္ပာယ်တို့ကို လူများ နားမလည်ကြပေ။ လူများသည် နားမလည်ကြသည့်တိုင် သူတို့၏စိတ်ဖြင့် ပိုင်းခြားစိတ်ဖြာပြီး အကျဉ်းချုပ်ကြသဖြင့် လူသားအယူအဆများနှင့် မကိုက်ညီသည့် ဘုရားသခင်၏ ထိုမူရင်းနှုတ်ကပတ်တော်များကို ပြောင်းလဲပြုပြင်ခြင်းဖြင့် အဆုံးသတ်ကြရလေသည်။ ရလဒ်အနေဖြင့် အခြားသူများက ပြောင်းလဲပြုပြင်ခြင်းခံထားရသည့် ဘုရားသခင်၏ ထိုနှုတ်ကပတ်တော်များကို ဖတ်ပြီးသောအခါ သူ၏မူရင်းအဓိပ္ပာယ်ကို နားလည်ဖို့ သူတို့အတွက် ခက်ခဲသည်။ ဤသည်က သမ္မာတရားကို သူတို့ နားလည်ခြင်းနှင့် သူတို့၏အသက်ဝင်ရောက်မှုအပေါ် လွှမ်းမိုးသည် မဟုတ်လော။ ဤနေရာတွင် ပြဿနာက အဘယ်အရာဖြစ်သနည်း။ ပြဿနာမှာ ဘုရားနှုတ်ကပတ်တော်များကို ပြောင်းလဲပစ်သောသူများတွင် ဘုရားသခင်ကို ကြောက်ရွံ့သော စိတ်နှလုံးမရှိခြင်းပင် ဖြစ်သည်။ သူတို့၏နည်းလမ်းသည် မယုံကြည်သူတို့၏ နည်းလမ်းတစ်ခုဖြစ်သည်။ သူတို့ ပြုမူဆောင်ရွက်သည်နှင့်တစ်ပြိုင်နက် သူတို့၏စာတန်ဆန်သော စိတ်သဘောထားသည် သူ့အလိုလို ထုတ်ဖော်ပြလေသည်။ သူတို့တွင် ဘုရားသခင်က မည်သည့်အရာကို လုပ်ခဲ့ပြီး ပြောခဲ့သည်ဆိုသည်နှင့်ပတ်သက်၍ အချို့သော ထင်မြင်ချက်များနှင့် စိတ်ကူးများအစဉ်သဖြင့် ရှိကြသည်။ ပြီးလျှင် သူတို့၏မည်းနက်သော နတ်ဆိုးဆန်သည့်လက်များဖြင့် လက်လှမ်းဖို့နှင့် ဘုရားနှုတ်ကပတ်တော်များကို သူတို့၏ ကိုယ်ပိုင်ပြောဆိုခြင်းများအဖြစ်သို့ ပြောင်းလဲဖို့ ဤကိစ္စများကို သူတို့သည် အမြဲတမ်း ကိုင်တွယ်၍ စီမံပြုပြင်လိုကြသည်။ ဤသည်မှာ စာတန်၏ မာနထောင်လွှားသည့် သဘာဝဖြစ်သည်။ ဘုရားသခင်က အချို့စစ်မှန်သောနှုတ်ကပတ်တော်များအချို့ကိုလည်းကောင်း၊ လူ့သဘာဝနှင့်နီးစပ်သည့် နေ့စဉ်သုံးစကားအချို့ကိုလည်းကောင်း ပြောသောအခါ လူများသည် ၎င်းတို့ကို စက်ဆုပ်ရွံရှာပြီး အထင်သေးကြသည့်အပြင် အထင်သေးသောသဘောထားတစ်ခုဖြင့် ယင်းတို့ကို ချဉ်းကပ်ကြသည်။ ပြန်လည်ပြင်ဆင်ခြင်းအချို့ကို လုပ်ဖို့နှင့် ပုံစံကို ပြောင်းလဲဖို့ လူသားအသိပညာနှင့် စိတ်ကူးစိတ်သန်းတို့ကို သူတို့ အမြဲတမ်း သုံးလိုကြသည်။ ဤသည်မှာ စက်ဆုပ်ရွံရှာဖွယ် မကောင်းဘူးလော။ (ကောင်းပါသည်။) သင်တို့သည် ဤအရာကို လုံးဝ မလုပ်ရပေ။ သင်သည် ဝတ္တရားသိတတ်စွာ ပြုမူရမည်။ ဘုရားနှုတ်ကပတ်တော်များသည် ဘုရားနှုတ်ကပတ်တော်များသာ ဖြစ်သည်။ ပြီးလျှင် ဘုရားသခင် မည်သို့စကားပြောသည်ဖြစ်စေ၊ ယင်းတို့၏မူရင်းပုံစံကို ထိန်းသိမ်းရမည်ဖြစ်ပြီး ပြောင်းလဲပစ်၍ မရပေ။ အသေးစားမွမ်းမံခြင်းတစ်ခုမျှသာဖြစ်ပြီး မူရင်းအဓိပ္ပာယ်ကို မပြောင်းလဲသရွေ့ တိုက်ရိုက်ဟောကြားသည့် ဒေသနာများကိုသာလျှင် အနည်းငယ်မျှ ပြန်စီနိုင်သည်။ မူရင်းအဓိပ္ပာယ်ကို လုံးဝ မပြောင်းလဲရပေ။ အကယ်၍ သင့်ထံတွင် သမ္မာတရားမရှိပါက မပြောင်းလဲနှင့်။ ပြောင်းလဲပစ်သည့်သူ မည်သူမဆိုသည် တာဝန်ယူရလိမ့်မည်။ ဘုရားအိမ်တော်သည် ဒေသနာများကို စီမံပြီး မိတ်သဟာယဖွဲ့ဖို့ လူအချို့ကို အလုပ်တာဝန် သတ်မှတ်ပေးထားသည်။ သို့သော် သူတို့သည် ယင်းတို့ကို စည်းမျဉ်းများနှင့်အညီ စီမံရမည်ဖြစ်ပြီး မည်သည့်အရာကိုမျှ လုံးဝ ပြောင်းလဲပြုပြင်၍ မရပေ။ ဝိညာဉ်ရေးရာ နားလည်ခြင်းမရှိသည့်အပြင် သမ္မာတရားကို နားမလည်သောသူများသည် အပြစ်ဒဏ်ပေးခြင်းကို ရင်မဆိုင်ရစေရန်အတွက် ဝင်ရောက်မစွက်ဖက်သင့်ပေ။ သင်သည် ဘုရားသခင်ရွေးချယ်ထားသည့်သူများထဲမှ တစ်ဦးဖြစ်သည့်အတွက် သူ့နှုတ်ကပတ်တော်များကို သင်သည် ဝီရိယရှိရှိ ဖတ်သင့်သည်၊ သမ္မာတရားကို နားလည်ဖို့နှင့် စစ်မှန်မှုထဲသို့ ဝင်ရောက်ဖို့အပေါ် အာရုံစိုက်သင့်ပြီး ဘုရားနှုတ်ကပတ်တော်များ သို့မဟုတ် သမ္မာတရားအပေါ် သံသယမဝင်သင့်ပေ။ အထူးသဖြင့် ဘုရားနှုတ်ကပတ်တော်များကို စေ့စေ့စပ်စပ် ကြည့်ရှုစစ်ဆေးဖို့ သင်၏စိတ်နှင့် အသိပညာကို မသုံးနှင့်။ ဆိုးညစ်သော အလေ့အကျင့်များတွင် အစဉ်သဖြင့် ပါဝင်လုပ်ဆောင်နေခြင်းသည် မကောင်းပေ။ ဘုရားသခင်၏ စိတ်သဘောထားကို သင်ပုန်ကန်ပြစ်မှားလိုက်သည်နှင့်တစ်ပြိုင်နက် သင့်အတွက် အလွန်ပင်ဒုက္ခပေးလိမ့်မည်။ လူအချို့သည် သမ္မာကျမ်းစာပါအသိပညာ အနည်းငယ်ကို နားလည်ကြသည်။ သူတို့သည် ဓမ္မပညာကို ရက်အတန်ငယ်ကြာအောင် လေ့လာပြီး စာအုပ်အနည်းငယ်ကို ဖတ်ကြသည်။ ထို့နောက်တွင် သမ္မာတရားကို သူတို့ နားလည်ကာ သူတို့ ကျွမ်းကျင်လာပြီး သူတို့ လုပ်နိုင်စွမ်းရှိလာသည်ဟု ထင်ကြသည်။ သို့သော် သင်၏လုပ်နိုင်စွမ်း အနည်းငယ်မျှလောက်က မည်သည့်ကောင်းကျိုး ရှိသနည်း။ သင်သည် ဘုရားသခင်ထံ သက်သေခံနိုင်သလော။ သင့်တွင် သမ္မာတရားစစ်မှန်မှုရှိသလော။ ဘုရားသခင်၏ရှေ့တော်မှောက်သို့ လူများကို သင်ခေါ်ဆောင်လာနိုင်သလော။ သင်၏အနည်းငယ်မျှသော အယူအဆနှင့် ပညာနှင့်အရည်အသွေးတို့က သမ္မာတရားကို နည်းနည်းမျှပင် ကိုယ်စားမပြုပေ။ သူ၏လူ့သဘာဝဖြင့် ဘုရားသခင်သည် အဓိပ္ပာယ်ကို လူများ နားလည်သဘောပေါက်ခွင့်ပေးသည့် စကားလုံးအချို့၊ လူသားမျိုးနွယ် နားလည်ဖို့အတွက် ပို၍လွယ်ကူသောစကားအချို့ကို ပြောသည်။ သို့သော် လူများသည် အစဉ်သဖြင့် ယုံကြည်လက်ခံခြင်း မရှိဘဲ သူ့နှုတ်ကပတ်တော်များကို ပြောင်းဖို့ ဆန္ဒရှိနေကြလေသည်။ သူတို့၏အယူအဆများနှင့် အညီဖြစ်ဖို့၊ သူတို့၏အကြိုက်များ၊ ဆန္ဒများနှင့် ကိုက်ညီဖို့၊ နားဝင်ချိုဖို့နှင့် မျက်စိနှင့်စိတ်နှလုံး ပသာဒဖြစ်စေဖို့ ဘုရားသခင်၏ နှုတ်ကပတ်တော်များကို သူတို့ ပြောင်းလဲပစ်လိုကြသည်။ ဤသည်မှာ မည်သည့်စိတ်သဘောထားမျိုး ဖြစ်သနည်း။ ယင်းသည် မာနထောင်လွှားသော စိတ်သဘောထားတစ်ခုဖြစ်သည်။ သမ္မာတရားစည်းမျဉ်းများ လုံးဝ မထားရှိဘဲ ကိစ္စများကို လုပ်ဆောင်ခြင်းနှင့် စာတန်၏ နည်းလမ်းများအတိုင်း ပြုမူခြင်းတို့သည် ဘုရားအိမ်တော်၏ အလုပ်ကို လွယ်လင့်တကူ နှောင့်ယှက်ပြီး အဖျက်အမှောင့်လုပ်လိမ့်မည်။ ဤသည်မှာ အလွန်အန္တရာယ်များသော ကိစ္စတစ်ခုတည်း။ ဘုရားသခင်၏စိတ်သဘောထားကို သင်ပုန်ကန်ပြစ်မှားမိသည်နှင့်တစ်ပြိုင်နက် အလွန်ဒုက္ခများလိမ့်မည်။ ထို့ပြင် ဖယ်ရှားရှင်းလင်းခြင်း ခံရမည့်အန္တရာယ်ရှိသေးသည်။

လူအချို့သည် ဘုရားနှုတ်ကပတ်တော်များက အသက်ဝင်ရောက်မှုအတွက် လက်တွေ့လုပ်ဆောင်ခြင်း လမ်းကြောင်းနှင့်ပတ်သက်၍ အလွန်အသေးစိတ်ကျကျ ပြောဆိုထားသည်ကို မြင်တွေ့ရသောအခါ အလွန်အမင်း မနှစ်မြို့ခြင်းကို ခံစားကြရသည်။ ထိုအခြေအနေတွင် အကယ်၍ ဓမ္မဟောင်းကျမ်း၌ ဘုရားသခင်က သတ်မှတ်ထားသည့် ထိုပညတ်များ၊ အမိန့်များနှင့် ပြဋ္ဌာန်းဥပဒေများအားလုံးကို သူတို့ မြင်ခဲ့ပါက သူတို့သည် ပိုကြီးမားသော အလွန်အမင်း မနှစ်မြို့ခြင်းကိုပင်လျှင် ခံစားရမည် မဟုတ်လော။ အကယ်၍ ထိုအခါတွင် သမ္မာကျမ်းစာ၏ မူလပညတ်တော်များရှိ ပို၍ပင်လျှင် အသေးစိတ်ကျသော နှုတ်ကပတ်တော်များကို ဆက်လက်၍ သူတို့ ဖတ်ခဲ့ပါက သူတို့သည် အယူအဆများ မဖြစ်ပေါ်သလော။ “ဤနှုတ်ကပတ်တော်များသည် ပေါ့တန်လွန်းသည်။ စာတစ်ကြောင်းထဲဖြင့် ရှင်းလင်းပြတ်သားစွာ ပြောနိုင်သည့်အရာကို စာသုံးကြောင်း သို့မဟုတ် လေးကြောင်းအထိ ဆွဲဆန့်ထားသည်။ သူတို့သည် ပို၍ လိုရင်းတိုရှင်းဖြစ်သင့်ပြီး လွယ်ကူရှင်းလင်းသင့်သည်။ ဤနည်းအားဖြင့် လူများက တစ်ချက်ကြည့်ရုံမျှဖြင့် အရာခပ်သိမ်းကို မြင်နိုင်ပြီး စာတစ်ကြောင်းကို နားထောင်လိုက်ရုံဖြင့် နားလည်နိုင်သည်။ အကယ်၍ သူတို့သာ အလွန်စကားကြောမရှည်ခဲ့ကြဘဲ ရိုးရှင်းပြီး နားလည်ရလွယ်ကာ လက်တွေ့လုပ်ဆောင်ဖို့ လွယ်ကူခဲ့ပါက မည်မျှကောင်းလိုက်မည်နည်း။ ဤသည်တို့က ဘုရားသခင်ကို ပို၍ထိရောက်စွာ သက်သေခံနိုင်ပြီး ဘုန်းတော်ထင်ရှားစေလိမ့်မည်မဟုတ်လော” ဟူ၍ သူတို့ တွေးထင်ကြသည်။ ဤအတွေးသည် မှန်ကန်သယောင် ထင်ရသော်လည်း ဘုရားနှုတ်ကပတ်တော်များကို ဖတ်ခြင်းသည် ဖတ်၍အဆင်ပိုချောလေ ပို၍ကောင်းလေဖြစ်သည့် ဝတ္ထုရှည်တစ်ပုဒ်ကို ဖတ်ခြင်းကဲ့သို့ ဖြစ်သင့်သည်ဟု သင်ထင်သလော။ ဘုရားနှုတ်ကပတ်တော်များသည် သမ္မာတရားဖြစ်သည်။ ထိုနှုတ်ကပတ်တော်များကို အာရုံပြုဆင်ခြင်ဖို့ လိုအပ်သည်။ ထို့ပြင် သမ္မာတရားကို နားလည်ဖို့နှင့် ရရှိဖို့အလို့ငှာ လူတစ်ဦးသည် လက်တွေ့လုပ်ဆောင်ပြီး တွေ့ကြုံရမည်။ ဘုရားနှုတ်ကပတ်တော်များသည် လူသား၏အယူအဆများနှင့် ကိုက်ညီမှု ပို၍နည်းလေ၊ ၎င်းတို့အထဲတွင် သမ္မာတရားရှိမှု ပို၍များလေဖြစ်သည်။ အမှန်အားဖြင့် သမ္မာတရား၏ မည်သည့်ရှုထောင့်ကမျှ လူသားအယူအဆများနှင့် မကိုက်ညီပေ။ ယင်းတို့သည် လူများ ယခင်က မြင်ဖူးသည့် သို့မဟုတ် တွေ့ကြုံဖူးသည့် အရာတစ်ခု မဟုတ်ကြဘဲ နှုတ်ကပတ်တော်အသစ်များဖြစ်ကြသည်။ သို့ရာတွင် နှစ်ပေါင်းများစွာကြာသည့်တိုင်အောင် ယင်းတို့ကို ဖတ်ရှုကာ တွေ့ကြုံပြီးသည့်နောက်တွင် ဘုရားနှုတ်ကပတ်တော်များအားလုံးက သမ္မာတရား ဖြစ်ကြကြောင်းကို သင်သည် သိလာလိမ့်မည်။ လူအချို့တွင် ဘုရားနှုတ်ကပတ်တော်များနှင့်ပတ်သက်၍ အယူအဆများ အစဉ်သဖြင့် ရှိကြသည်။ ဤပြဿနာသည် မည်သည့်နေရာက အစပြုလာသနည်း။ ၎င်းတို့သည် မည်သည့်အမှားများကို လုပ်ဆောင်နေကြသနည်း။ လူများသည် ဘုရားသခင်၏အမှု သို့မဟုတ် သူ၏စိတ်သဘောထားကို မသိကြကြောင်းကို ဤပြဿနာက ပြသည်။ သူပြောသည့်စာကြောင်းတိုင်းသည် သဘောတရားအရဖြစ်သော သို့မဟုတ် ကောင်းစွာ တတ်သိနားလည်နှံ့စပ်သောဘာသာစကားအား သုံးခြင်းကို အားကိုးအားထားမပြုဘဲ လူသားများ၏ နေ့စဉ်သုံးဘာသာစကားကိုသာ အသုံးပြုထားသည့်အပြင် လက်တွေ့ကျပြီး အဖြစ်မှန်ဖြစ်သည်။ ဤသည်မှာ လူများ၏သမ္မာတရားကို နားလည်ခြင်းအတွက် အကျိုးအရှိဆုံး ဖြစ်သည်။ ဤကိစ္စကို ရှင်းလင်းပြတ်သားစွာ နားလည်သဘောပေါက်နိုင်သူ တစ်ဦးမျှ မရှိပေ။ ဘုရားသခင်၏အမှုနှင့် သူ၏နှုတ်ကပတ်တော်များကသာ လက်တွေ့အကျဆုံးနှင့် အစစ်မှန်ဆုံးဖြစ်သည်။ “ဘုရားနှုတ်ကပတ်တော်များသည် အားလုံး မှန်ကန်ပါသည်။ သူ၏နှုတ်ကပတ်တော်များသည် လူများကို အကျိုးပြုသော်လည်း လူများက ဘုရားသခင်ကို နားမလည်ကြပါ။ လူများလိုအပ်သည့်အရာများကို သူက အသိဆုံးဖြစ်ပါသည်။ ထို့ပြင် လူများ နားလည်နိုင်အောင် မည်သို့စကားပြောဆိုရမည်ဆိုသည်ကို သူသိပါသည်။ လူများကို တိုက်တွန်းနှိုးဆော်ပြီး ပြောပြသည့် သူ၏နည်းလမ်းမှာ လက်ခံဖို့ ပို၍လွယ်ကူပါသည်။ လူများ၏အတွင်းစိတ် ဖွဲ့စည်းတည်ဆောက်ပုံနှင့် သူတို့တွင် မည်သည့်အတွေးမျိုးနှင့် အယူအဆမျိုးတို့ ရှိသည်ဆိုသည်ကို ဘုရားသခင်က သိပါသည်။ ပြီးလျှင် လူများသည် သူတို့ကိုယ်သူတို့ လုံးဝမသိသော်လည်း လူများအလိုအပ်ဆုံးအရာကို သူက ပို၍ပင် ကောင်းစွာ သိပါသည်” ဟူ၍ လူများက နှုတ်အားဖြင့် အသိအမှတ်ပြုကြသည်။ သို့သော် ဘုရားနှုတ်ကပတ်တော်များကို သင်ကြည့်သောအခါ သင်သည် ယင်းတို့ကို ရှင်းလင်းလွယ်ကူစေပြီး လူသား၏အယူအဆများနှင့် အကြိုက်များနှင့်အညီ ယင်းတို့ကို ပြောင်းလဲပစ်လိုကြသည်။ ထိုအခါတွင် ဘုရားနှုတ်ကပတ်တော်များသည် သမ္မာတရား ဖြစ်နေနိုင်ဦးမည်လော။ ၎င်းတို့သည် သူ၏နှုတ်ကပတ်တော်များ ဖြစ်နေနိုင်ဦးမည်လော။ ၎င်းတို့သည် လူသား၏စကားများ ဖြစ်မလာသလော။ ဤကဲ့သို့သောတွေးခေါ်ပုံမျိုးသည် မာနထောင်လွှားလွန်းပြီး မိမိကိုယ်ကို မှန်ကန်သည်ဟု ယူမှတ်လွန်းသည်မဟုတ်လော။ ဘုရားနှုတ်ကပတ်တော်များသည် လူသား၏အယူအဆများ၊ စိတ်ကူးတို့နှင့်ကိုက်ညီသည်ဖြစ်စေ မကိုက်ညီသည်ဖြစ်စေ ယင်းတို့သည် သမ္မာတရားဖြစ်သည်။ နှုတ်ကပတ်တော်စကားလုံးပေါင်း မည်မျှများများ သူပြောဆိုသည်ဖြစ်စေ၊ ပြီးလျှင် ယင်းတို့သည် မည်မျှအသေးစိတ်ကျသည်ဖြစ်စေ၊ ဘုရားနှုတ်ကပတ်တော်များသည် အချည်းနှီး ပြောဆိုခြင်းမဟုတ်ပေ။ အကယ်၍ သူက စာကြောင်းတစ်ကြောင်းကို ထပ်ထည့်ပါက လူများကို ပို၍နားလည်အောင် ကူညီဖို့ဖြစ်သည်၊ ယင်းမှာ လူများအတွက် အကျိုးပြုလေသည်။ အကယ်၍ သူက စာကြောင်းတစ်ကြောင်းကို ပယ်ချန်ထားခဲ့ပါက လူများသည် ကောင်းစွာ နားလည်နိုင်လိမ့်မည် မဟုတ်ပေ။ ထို့ပြင် စာတန်အဖို့ ဤအခြေအနေမှနေ၍ အမြတ်ထုတ်ဖို့ ပို၍လွယ်ကူသွားလိမ့်မည်။ လူအများစုသည် အစွမ်းအစညံ့ဖျင်းကြသည်၊ ပြီးလျှင် ဘုရားသခင်က အသေးစိတ် မစီစဉ်မပြင်ဆင်ထားဘဲ အသေးစိတ် မပြောပါက နှုတ်ကပတ်တော်များကို သူတို့ နားလည်သဘောပေါက်နိုင်မည်မဟုတ်ပေ။ လူများအားလုံးသည် ထုံနေကြပြီး တုံးအကြသည်။ ထို့ကြောင့် စာကြောင်းတစ်ကြောင်းမျှ ဖယ်ချန်မထားသင့်ပေ။ ကဏ္ဍတစ်ခုခုကို နှံ့နှံ့စပ်စပ် မပြောခဲ့ပါက ထိုကဏ္ဍကို လူများ နားလည်လိမ့်မည်မဟုတ်ပေ။ သင်သည် ယင်းကို နားလည်နိုင်သော်လည်း အခြားတစ်ယောက်ယောက်ကမူ နားမလည်နိုင်ပေ။ သင်တို့အဖွဲ့တစ်ခုက ၎င်းကို နားလည်နိုင်သော်လည်း အခြားတစ်ဖွဲ့ဖွဲ့ကမူ နားမလည်နိုင်ပေ။ နားမလည်သောသူများသည် အမြဲတမ်း ရှိနေလိမ့်မည်။ ဘုရားသခင်သည် သင့်တစ်ဦးတည်းကို စကားမပြောပေ။ လူသားမျိုးနွယ်တစ်ရပ်လုံးကို၊ နားရှိပြီး ဘုရားသခင် ပြောသည့်အရာကို နားလည်နိုင်သောသူများအားလုံးကို သူသည် စကားပြောသည်။ သင်၏အမြင်သည် ကျဉ်းမြောင်းလွန်းသလော။ လူများသည် သူတို့၏ရှေ့တည့်တည့်တွင် ရှိသောအရာကိုသာ မြင်နိုင်ကြပြီး “ဤစာကြောင်းကို ကျွန်ုပ် နားလည်သည်။ ဘုရားသခင်က အဘယ်ကြောင့် ယင်းကို အလွန်တရာအသေးစိတ်ကျကျ ရှင်းပြဖို့ လိုအပ်နေသေးသနည်း” ဟု တွေးကြသည်။ အကယ်၍ ယင်းက ရိုးရှင်းလွန်းပါက အစွမ်းအစကောင်းသောသူများက ယင်းကို နားလည်လိမ့်မည်။ သို့သော် သာမန်အစွမ်းအစ ရှိသူများကမူ နားလည်နိုင်လိမ့်မည် မဟုတ်ပေ။ အကယ်၍ သာမန်အစွမ်းအစ ရှိသူများအတွက် စာကြောင်းအနည်းငယ်ကို ဘုရားသခင်က အသေးစိတ်စီစဉ်ပြင်ဆင်ထားပါက သင်သည် ခြွင်းချက်ဖြစ်သည်။ ယင်းက သင်သည် သမ္မာတရားကို လက်ခံသောသူတစ်ယောက် ဖြစ်သည်ဟု ဆိုလိုသလော။ သင်၏ဤကန့်ကွက်မှုများသည် မည်သည့်နေရာမှ လာသနည်း။ ဤသည်မှာ စာတန်၏မာနထောင်လွှားသော စိတ်သဘောထား မဟုတ်လော။ သင်၏အယူအဆများနှင့် အနည်းငယ် မကိုက်ညီသော အရာတစ်ခုကို ဘုရားသခင်က အနည်းငယ်မျှပင် လုပ်သောအခါ၊ ချစ်ခင်မြတ်နိုးခြင်း၊ နားလည်ခြင်း၊ ဂရုစိုက်ခြင်း၊ စိုးရိမ်ပူပန်ခြင်းနှင့် လူများကို စေ့စေ့စပ်စပ် ကြည့်ရှုစောင့်ရှောက်ခြင်းတို့ဖြစ်သည့် သူ၏အရာအားလုံးနှင့် ဖြစ်ခြင်းတို့ထဲမှ အနည်းငယ်မျှလောက်ကို ထုတ်ဖော်သောအခါ ဘုရားသခင်က စကားကြောရှည်သည်၊ သူက စကားအလွန်များသည်၊ အသေးအဖွဲ ကိစ္စလေးများအပေါ်တွင် အချိန်ဖြုန်းသည်၊ သူသည် ထိုသို့ မလုပ်သင့်ပေဟု သင်ထင်သည်။ ဤသည်မှာ သင်၏ အယူအဆများတွင် သင်ယုံကြည်ပုံ အတိအကျဖြစ်သည်။ ဤသည်မှာ ဘုရားသခင်အပေါ် သင်၏သဘောထားထင်မြင်ချက် ဖြစ်သည်။ ဤသည်မှာ သင်က သူ့ကို မြင်သည့်ပုံဖြစ်သည်။ ထို့ကြောင့် “ဘုရားသခင်လုပ်သမျှ အရာခပ်သိမ်းသည် မှန်ကန်သည်၊ ဘုရားသခင်သည် လူသားကို နားအလည်ဆုံးဖြစ်သည်” ဟူသည့် သင်၏ယုံကြည်ချက်မှာ အယူဝါဒသက်သက်သာ ဖြစ်သလော။ သင့်အတွက်မှာမူ ယင်းသည် အယူဝါဒဖြစ်လာသည်။ ဘုရားသခင်နှင့်ပတ်သက်သည့် သင်၏သိမြင်မှုသည် သူထုတ်ဖော်သည့်အရာနှင့် မကိုက်ညီပေ။ ဆက်စပ်နှီးနွှယ်မှုမရှိပေ။ ထို့ထက်ပိုသည်မှာ ယင်းသည် ဘုရားသခင်အပေါ် သင်ပြုမူပုံမဟုတ်ပေ။ သင်သည် သူ၏ နှုတ်ကပတ်တော်များနှင့် အလုပ်တို့ကို သင်၏ အယူအဆများ၊ စိတ်ကူးများနှင့်အညီ၊ သင်၏မာနထောင်လွှားသော စိတ်သဘောထားနှင့်အညီ သဘောထားသည်။ သင်သည် သမ္မာတရားကို လက်ခံသောသူတစ်ဦး ဖြစ်သလော။ သင်သည် သမ္မာတရားကို လက်ခံသောသူတစ်ဦး မဟုတ်သကဲ့သို့ ဘုရားသခင်ကို ကြောက်ရွံ့သော စိတ်နှလုံးတစ်ခု ရှိသောသူတစ်ဦးလည်း မဟုတ်ပေ။ ဘုရားသခင်၏နှုတ်ကပတ်တော်များနှင့် လုပ်ဆောင်မှုများနှင့် ရင်ဆိုင်ရသောအခါ သင်သည် ဝေဖန်သုံးသပ်ဖို့၊ စောဒကတက်ဖို့၊ ထင်ကြေးပေးဖို့၊ သံသယဝင်ဖို့၊ ငြင်းဆန်ဖို့၊ ခုခံဖို့တို့ကို သင်သည် လုပ်ဆောင်နိုင်ပြီး သင့်တွင် ရွေးချယ်စရာများရှိပါသည်။ သင်သည် ဘုရားသခင်ကို အစစ်အမှန် ယုံကြည်သောသူတစ်ဦး ဖြစ်သလော။ အကယ်၍ ဘုရားသခင်၏အမှုကို သင်သည် ကျိုးနွံနာခံနိုင်ခြင်း မရှိပါက သမ္မာတရားကို သင်ရနိုင်သလော။ အကယ်၍ ဤသည်မှာ ဘုရားသခင်၏နှုတ်ကပတ်တော်များ၊ သူ၏အမှု၊ သမ္မာတရား၊ သူ၏အရာအားလုံးနှင့်ဖြစ်ခြင်းအပြင် သူ့ထံမှလာသောအရာခပ်သိမ်းကို သင်သဘောထားသည့်ပုံဖြစ်ပါက သူ၏ကယ်တင်ခြင်းကို သင်ရနိုင်သလော။ အကယ်၍ သင်သည် သမ္မာတရားကို မရနိုင်ပါက အပြစ်ဒဏ်ပေးခြင်းကို ခံရလိမ့်မည်။ 

ဘုရားနှုတ်ကပတ်တော်များကို သင်ချဉ်းကပ်ရာတွင် ယင်းတို့ကို ပိုင်းခြားစိတ်ဖြာခြင်း သို့မဟုတ် စေ့စေ့စပ်စပ် ကြည့်ရှုစစ်ဆေးခြင်းတို့ကို မလုပ်နှင့်။ ဉာဏ်နီဉာဏ်နက်မများနှင့်။ သံသယမဝင်နှင့်။ ပြီးလျှင် သင်၏ဦးနှောက်ခြောက်အောင် မစဉ်းစားနှင့်။ သမ္မာတရားကို သင်သဘောထားသကဲ့သို့ ထိုနှုတ်ကပတ်တော်များကို ဆက်ဆံလော့။ ဤသည်မှာ အပါးနပ်ဆုံးသောချဉ်းကပ်ခြင်းဖြစ်သည်။ သင်မည်သည့်အရာကို လုပ်ဆောင်ပါစေ “ကျွန်ုပ်သည် ခေတ်သစ်လူသားတစ်ဦး ဖြစ်သည်၊ ကောင်းစွာ တတ်သိနားလည်နှံ့စပ်ပြီး ပညာကောင်းစွာတတ်သည်၊ သဒ္ဒါကို သိသည်၊ ထိုထိုသောဘာသာရပ်တစ်ခုကို ကျွန်ုပ် လေ့လာသင်ယူခဲ့သည်၊ ကျွမ်းကျင်မှု သို့မဟုတ် အသက်မွေးဝမ်းကျောင်းပညာအချို့တွင် ကျွမ်းကျင်သည်၊ ကျွန်ုပ်သည် နားလည်သည်၊ သဘောပေါက်သည်။ ဘုရားသခင်က မသိချေ။ ဘုရားသခင်သည် လူသားမျိုးနွယ်အားလုံးကို နားလည်သော်လည်း သမ္မာတရားမှလွဲ၍ သူ့တွင် မည်သည့်အရာမှမရှိပါ။ သူသည် ကျွမ်းကျင်အတတ်ပညာဆိုင်ရာ ကိစ္စများကို သူနားမလည်ပါ။ သူကျွမ်းကျင်သည့်အရာတစ်ခုမျှမရှိ။ သူသည် သမ္မာတရားကို မည်သို့ဖော်ပြရမည်ဆိုသည်ကိုသာ သိသည်” ဟူ၍ သင့်ကိုယ်သင် မပြောနှင့်။ ယင်းသည် မှန်ပါသည်။ ဘုရားသခင်သည် သမ္မာတရားကိုသာ ဖော်ပြနိုင်သည်၊ ထို့ပြင် သူသည် သမ္မာတရားဖြစ်သောကြောင့် အရာခပ်သိမ်းကို သူ ရိပ်စားမိနိုင်သည်။ သူသည် လူသားမျိုးနွယ်၏ကံကြမ္မာအပေါ် အချုပ်အခြာအာဏာ ကိုင်စွဲထားသည်၊ ထို့ပြင် သူသည် သင်၏ကံကြမ္မာကို ထိန်းချုပ်ထားသည်။ ဘုရားသခင်၏အချုပ်အခြာအာဏာနှင့် အစီအစဉ်များထံမှ မည်သူမျှ မလွတ်မြောက်နိုင်ပေ။ ဘုရားနှုတ်ကပတ်တော်များအပေါ် လူများ၏သဘောထားမှာ မည်သို့ဖြစ်သင့်သနည်း။ နားထောင်ဖို့၊ ကျိုးနွံနာခံဖို့၊ လက်ခံဖို့နှင့် အဆုံးစွန် လေးစားလိုက်နာခြင်းဖြင့် လက်တွေ့လုပ်ဆောင်ဖို့ စသည်တို့ ဖြစ်သင့်ပါသည်။ ဤသည်မှာ လူများတွင် ရှိသင့်သောသဘောထား ဖြစ်သည်။ သင်မည်သည့်အရာကိုလုပ်သည်ဖြစ်စေ စေ့စေ့စပ်စပ် ကြည့်ရှုစစ်ဆေးခြင်းကို မပြုနှင့်။ သင်တို့ကို နှုတ်ကပတ်တော်များစွာ ငါ ပြောခဲ့ပြီးပြီဖြစ်သည်။ သို့သော် ယင်းတို့အနက်မှ အစိတ်အပိုင်းတစ်ခုကိုသာလျှင် သင်တို့ လက်ခံနိုင်သည်။ လူသားအယူအဆများနှင့် မကိုက်ညီသည့် မည်သည့်နှုတ်ကပတ်တော်များကိုမျှ သင်တို့ လက်မခံကြပေ။ သင်တို့သည် သင်တို့၏စိတ်နှလုံးများထဲတွင် ယင်းတို့ကို ခုခံပြီး ငြင်းဆိုခြင်းကိုပင်လျှင် ပြုလုပ်ကြသည်။ လူသားအယူအဆများနှင့် ကိုက်ညီသည့် ထိုနှုတ်ကပတ်တော်များကိုသာ သင်တို့သည် လက်ခံကြပြီး မကိုက်ညီသည့် ထိုနှုတ်ကပတ်တော်များကို ငြင်းဆန်ကြသည်။ ဤလမ်းခရီးဖြင့် သမ္မာတရားကို သင်တို့ ရနိုင်မည်လော။ လူသားအယူအဆများနှင့် မကိုက်ညီသည့်နှုတ်ကပတ်တော်များသည် သမ္မာတရား အမှန်တကယ် မဟုတ်တော့သလော။ ဤအကြောင်းကို သင်သည် ကျိန်းသေပြောဝံ့သလော။ သို့ဆိုလျှင် ငါ သင့်ကို မေးရမည်။ သမ္မာတရား၏ မည်မျှများများကို သင်နားလည်သနည်း။ မည်သည့်သမ္မာတရားများကို သင်ပိုင်ဆိုင်သနည်း။ သင်နားလည်သည့် သမ္မာတရားအားလုံးအကြောင်းကို သက်သေခံချက် ဝေမျှပေးလော့။ ထို့နောက်တွင် ၎င်းတို့သည် သမ္မာတရား ဟုတ်မဟုတ်ဆိုသည်ကို လူတိုင်းအား ဆုံးဖြတ်စေလော့။ အကယ်၍ သင့်တွင် သမ္မာတရားမရှိဟု သင်ဝန်ခံနိုင်ပါက ယင်းက သင့်တွင် ဆင်ခြင်တုံတရားရှိသည်ဟု ဆိုလိုသည်။ အကယ်၍ သင့်တွင် ဆင်ခြင်တုံတရား အစစ်အမှန် ရှိပါက လူသားအယူအဆများနှင့် မကိုက်ညီသည့်နှုတ်ကပတ်တော်များသည် သမ္မာတရားမဟုတ်ဟူ၍ ကောက်ချက်ချရဲသေးသလော။ သင်သည် ဘုရားသခင်နှင့် အလောင်းအစား လုပ်ရဲသေးသလော။ ဖန်ဆင်းခံလူသားတစ်ဦးအနေဖြင့် အလွန် မာနမထောင်လွှားနှင့်။ ပြီးလျှင် အလွန် မိမိကိုယ်ကို မှန်ကန်သည်ဟု မယူမှတ်နှင့်။ သင့်ကိုယ်သင် လွန်ကဲစွာ အထင်မကြီးနှင့်။ သင်သည် သမ္မာတရားကို လုံးဝ မသိပေ။ သင်၏တစ်သက်တာတွင် ဘုရားနှုတ်ကပတ်တော်များထဲမှ စာကြောင်းတစ်ကြောင်းကိုပင် သင်သည် အပြည့်အဝ တွေ့ကြုံနိုင်လိမ့်မည်မဟုတ်သကဲ့သို့ သင်၏တစ်သက်တာတွင် ထိုနှုတ်ကပတ်တော်များ နားလည်နိုင်မည်မဟုတ်။ သို့မဟုတ် အသက်ရှင်နေထိုင်နိုင်မည် မဟုတ်ပေ။ အကယ်၍ ယင်းတို့၏အပိုင်းတစ်ပိုင်းကို သင်နားလည်နိုင်ပြီး ယင်းတို့ကို လက်တွေ့လုပ်ဆောင်နိုင်ပါက သိပ်မဆိုးလှသေးပေ။ လူသားများသည် အလွန် ဆုတ်ယုတ်ပြီး သနားစဖွယ်ကောင်းလှသည်။ ဤသည်မှာ ထိုကိစ္စ၏ အမှန်တရားပင်ဖြစ်သည်။ သူတို့သည် အလွန် ဆုတ်ယုတ်ပြီး သနားစဖွယ်ကောင်းလှလျှင် သူတို့သည် အဘယ်ကြောင့် အလွန်မာနထောင်လွှားပြီး မိမိကိုယ်ကို မှန်ကန်သည်ဟုလည်း ယူမှတ်ကြသနည်း။ ဤသည်မှာ သူတို့ကို သနားစဖွယ်ရော၊ မုန်းစဖွယ်ပါ နှစ်မျိုးလုံးဖြစ်စေသည့်အရာ ဖြစ်သည်။ ဘုရားနှုတ်ကပတ်တော်များကို ရိုသေကျိုးနွံစွာ ဖတ်ရှုဖို့၊ သူတို့၏အယူအဆများကို ဖြစ်လာလာချင်း စွန့်ပစ်ဖို့၊ ထို့ပြင် ဘုရားနှုတ်ကပတ်တော်များကို သမ္မာတရားအဖြစ် သဘောထားဖို့နှင့် ယင်းတို့အပေါ် သူတို့အတတ်နိုင်ဆုံး ဆင်ခြင်ဖို့၊ ထို့နောက်တွင် ၎င်းတို့ကို တွေ့ကြုံဖို့ လူများကို ငါ အကြံပေးသည်။ ထိုအခါတွင် သမ္မာတရားက မည်သည့်အရာဖြစ်သည်ကို သူတို့ နားလည်ကောင်း နားလည်နိုင်မည် ဖြစ်သည်။ ဘုရားနှုတ်ကပတ်တော်များက မည်မျှအသေးစိတ်ကျပြီး မည်မျှစကားကြောရှည်ပုံအကြောင်းကို ဂရုမစိုက်နှင့်။ ယင်းတို့ကို သင်သည် နားလည်နိုင်ပြီး တွေ့ကြုံနိုင်ပါက ထိုအချိန်တွင် ယင်းတို့အတွက် သက်သေခံပါ။ ထိုသို့လုပ်ဆောင်ခြင်းဖြင့်သာ သင်သည် လုပ်နိုင်စွမ်းရှိသည်ဟု ယူဆနိုင်သည့်အချိန် ဖြစ်သည်။ ယင်းမှာ အချို့သည် အရသာရှိပြီး အချို့မှာ အရသာမရှိဟု တွေးရင်း မည်သည့်အစားအစာမျိုးကို သူတို့ စားမည်ဆိုသည့်အပေါ် လူများ အမြဲတမ်း ဇီဇာကြောင်ကြပုံနှင့် ဆင်တူသည်။ ဤအရာသည် မည်သည့်အရာကြောင့်ဖြစ်လာရသနည်း။ အရသာရှိသည့် အစားအစာများသည် အာဟာရဓာတ် ပြည့်ဝချင်မှ ပြည့်ဝပေလိမ့်မည်။ ထို့ပြင် သင်မနှစ်သက်သည့်အစားအစာများသည် အာဟာရဓာတ် နည်းချင်မှ နည်းပေလိမ့်မည်။ ၎င်းတို့တွင် ပို၍များပြီး ပို၍ကောင်းမွန်သောအာဟာရဓာတ်များပင် ရှိနေနိုင်သည်။ မည်သည့်အရာက အမှန်တရားဖြစ်ပြီး မည်သည့်အရာက အမှန်တရား မဖြစ်ကြောင်း၊ မည်သည့်အရာက ဘုရားသခင်ထံမှ လာကြောင်းနှင့် မည်သည့်အရာက လူသားထံမှလာကြောင်းတို့ကို ခွဲခြားရာတွင် လူများသည် အခက်အခဲရှိသည်။ သမ္မာတရားကို နားလည်ပြီးသည့်နောက်မှသာ ယင်းတို့အနက်မှအချို့ကို သူတို့သည် ကောင်းစွာ ပိုင်းခြားသိမြင်နိုင်သည်။ သမ္မာတရားကို နားမလည်သောသူတို့သည် အရာရာကို ထိုးထွင်း၍ မသိမြင်နိုင်ပေ။ အကယ်၍ သင့်တွင် ထိုးထွင်းသိမြင်နိုင်ခြင်းမရှိပါက သင်သည် နှိမ့်ချမြဲ နှိမ့်ချနေသင့်သည်၊ ခပ်လျှိုလျှိုနေမြဲ နေသင့်သည်၊ ထို့ပြင် သမ္မာတရားကို ပို၍ရှာဖွေသင့်သည်။ ဤသည်မှာ လိမ္မာပါးနပ်သော သူတစ်ယောက်လုပ်သည့်အရာဖြစ်သည်။ အကယ်၍ သင်သည် မည်သည့်အရာကိုမျှ ထိုးထွင်း၍ မသိမြင်နိုင်သော်လည်း ရှေ့ဆက်၍ ကျိုးကြောင်းမမြင် မာနထောင်လွှားနေသေးပါက အရာအားလုံးကို လိုက်၍ ခန့်မှန်းအကဲဖြတ်ဖို့နှင့် စကားပြောသူမည်သူမဆိုကို ဝေဖန်ဖို့ ဝံ့ရဲပါက ထိုအခါတွင် သင်သည် ဆင်ခြင်တုံတရား လုံးဝ မရှိတော့ပြီဖြစ်သည်။ ဤအရာက ဖြစ်နေသည့်ပုံစံပင် ဖြစ်သည်ကို သင်တို့ သဘောမတူကြသလော။ လူတစ်ဦးက မည်သည့်အရာကို လုပ်ဆောင်သည်ဖြစ်စေ သမ္မာတရားအပေါ် မလေးမစား မလုပ်ရပေ။ သူသည် ဘုရားသခင်ကို ကြောက်ရွံ့သောစိတ်နှလုံးတစ်ခုကို ဆက်လက်၍ ထိန်းသိမ်းထားရမည်ဖြစ်ပြီး အရာခပ်သိမ်းတွင် သမ္မာတရားကို ရှာဖွေရမည်ဖြစ်သည်။ ဤသည်ကသာလျှင် အစစ်အမှန် ဉာဏ်ရည်ဉာဏ်စွမ်းရှိပြီး အမြော်အမြင်ရှိသူတစ်ဦးဖြစ်သည်။

ကောက်နုတ်ချက် (၈)

ဘုရားသခင်၏ နှုတ်ကပတ်တော်များကို စွက်ဖက်ပြောင်းလဲခြင်း ပြဿနာ၏ သဘောသဘာဝက မည်သည်နည်း။ အကယ်၍ သင်သည် ဘုရားသခင်၏ နှုတ်ကပတ်တော်များကို ပြောင်းလဲပြီး သူ၏ဟောပြောချက်ကို စွက်ဖက်ပြောင်းလဲပါက ဤသည်မှာ ဘုရားသခင်ကို အပြင်းထန်ဆုံး ဆန့်ကျင်ပြီး ပုတ်ခတ်စော်ကားရာ ရောက်သည်။ စာတန်နှင့်တူသည့် လူစားများသာလျှင် ဤသို့သော ဒုစရိုက်အမှုမျိုးကို ကျူးလွန်ရန် တတ်နိုင်ကြသည်။ ထိုသူတို့သည် ကောင်းကင်တမန်မင်းနှင့် အတူတူပင် ဖြစ်၏။ ကောင်းကင်တမန်မင်းက ပြောသည်မှာ “ဘုရားသခင်၊ ကိုယ်တော်သည် ကောင်းကင်၊ မြေကြီးနှင့် အရာခပ်သိမ်းကို ဖန်ဆင်းနိုင်ပြီး နိမိတ်လက္ခဏာများနှင့် အံ့ဩဖွယ်များကို လုပ်ဆောင်နိုင်သည်။ ကျွန်ုပ်လည်း ဤသို့ လုပ်ဆောင်နိုင်၏။ ကိုယ်တော်သည် ပလ္လင်ပေါ်သို့ တက်ခဲ့ပြီးပြီ။ ကျွန်ုပ်လည်း ထိုသို့ လုပ်မည်။ ကိုယ်တော်သည် တိုင်းနိုင်ငံအားလုံးအပေါ် အုပ်စိုးသည်။ ကျွန်ုပ်လည်း အုပ်စိုးသည်ပင်။ ကိုယ်တော်သည် လူသားများကို ဖန်ဆင်းခဲ့၏။ ကျွန်ုပ်မူကား သူတို့ကို စီမံခန့်ခွဲသည်” ဟူ၍ ဖြစ်သည်။ ဤသည်မှာ ကောင်းကင်တမန်မင်း မည်မျှမာနထောင်လွှားပုံ ဖြစ်သည်။ သူ့တွင် အသိစိတ်ဟူ၍ စိုးစဉ်းမျှ မရှိချေ။ ဘုရားသခင်၏ နှုတ်ကပတ်တော်များကို စွက်ဖက်ပြောင်းလဲခြင်း၏ သဘောသဘာဝသည် ကောင်းကင်တမန်မင်း၏ သဘောသဘာဝနှင့် တူသည်။ ဆိုလိုသည်မှာ ယင်းသည် ဘုရားသခင်ကို တိုက်ရိုက် ဆန့်ကျင်ခြင်းနှင့် ဘုရားသခင်ကို ပုတ်ခတ်စော်ကားခြင်း၏ သရုပ်သကန်တစ်ခု ဖြစ်ကြောင်းပင်။ ဘုရားသခင်၏ နှုတ်ကပတ်တော်များကို စွက်ဖက်ပြောင်းလဲသော လူများသည် ဘုရားကို အဆန့်ကျင်ဆုံးသော လူများဖြစ်ကြသည်။ သူတို့သည် ဘုရား၏ စိတ်သဘောထားကို တိုက်ရိုက် ပုန်ကန်ပြစ်မှားကြ၏။ သူ့နှုတ်ကပတ်တော်များကို စွက်ဖက်ပြောင်းလဲသော လူများထက် ဘုရားသခင် ပိုမုန်းတီးသည့်သူ မရှိချေ။ ဘုရားသခင်၏ နှုတ်ကပတ်တော်များကို စွက်ဖက်ပြောင်းလဲခြင်းသည် ဘုရားသခင်နှင့် သန့်ရှင်းသော ဝိညာဉ်တော်ကို ပုတ်ခတ်စော်ကားခြင်းဖြစ်ပြီး ခွင့်လွှတ်၍ မရသော အပြစ်တစ်ခု ဖြစ်သည်ဟု ဆိုနိုင်သည်။ ဘုရားသခင်၏ နှုတ်ကပတ်တော်များကို လူတို့ စွက်ဖက်ပြောင်းလဲခြင်းအပြင် ဘုရားသခင်၏ စိတ်သဘောထားကို ပုန်ကန်ပြစ်မှားသည့် အခြားအရာ ရှိသေးသည်။ ယင်းမှာ လူတို့က အလုပ်အစီအစဉ်များကို အပြောင်းအလဲများ ပေါ့ပေါ့တန်တန် ပြုလုပ်ရဲပြီး ထို့နောက်တွင် ဘုရားသခင်ရွေးချယ်ထားသော သူများကို အထင်အမြင်မှားစေရန် အသင်းတော်သို့ ထိုအလုပ်အစီအစဉ်များကို လက်ဆင့်ကမ်းလွှဲပေး၍ အသင်းတော်၏ အလုပ်ကို နှောင့်ယှက်ပြီး ဖရိုဖရဲဖြစ်စေသည့်အခါတွင် ဖြစ်သည်။ ဤအရာသည်လည်း ဘုရားသခင်ကို တိုက်ရိုက် ဆန့်ကျင်ခြင်း၏ သရုပ်သကန်တစ်ခု ဖြစ်ပြီး ဘုရားသခင်၏ စိတ်သဘောထားကို ပုန်ကန်ပြစ်မှားသည့် တစ်စုံတစ်ခု ဖြစ်သည်။ လူတချို့တွင် ဘုရားသခင်ကို ကြောက်ရွံ့သည့် စိတ်နှလုံး လုံးဝ မရှိကြ။ အလုပ်အစီအစဉ်များကို လူက ရေးဆွဲထားခြင်း ဖြစ်သည်၊ အလုပ်အစီအစဉ်များသည် လူထံမှ လာခြင်းဖြစ်သည်ဟု ၎င်းတို့ယုံကြည်ကြ၏။ ထို့ပြင် ဤလူများ၏ အယူအဆများနှင့် မကိုက်ညီသည့် နေရာတိုင်းတွင် သူတို့ဆန္ဒအတိုင်း ၎င်းတို့ကို ပြောင်းလဲပစ်ကြသည်။ ဤသည်က ဘုရားသခင်၏ မည်သည့်စီမံအုပ်ချုပ်ရေးဆိုင်ရာ အမိန့်များအား ချိုးဖောက်သည်ကို သင်တို့ သိကြသလော။ (၇။ “အသင်းတော်၏အလုပ်နှင့် ကိစ္စရပ်များတွင် ဘုရားသခင်ကို ကျိုးနွံနာခံခြင်းမှလွဲ၍ အရာရာတိုင်းတွင် သန့်ရှင်းသော ဝိညာဉ်တော်၏ အသုံးပြုခြင်းခံရသည့် လူ၏ ညွှန်ကြားချက်များကို လိုက်နာလော့။ အနည်းငယ်မျှသော ချိုးဖောက်မှုကိုပင် လက်ခံ၍မရပေ။ အကြွင်းမဲ့ လေးစားလိုက်နာလော့၊ ပြီးလျှင် အမှန်၊ အမှား မစိစစ်နှင့်။ မှန်သည့်အရာ သို့မဟုတ် မှားသည့်အရာသည် သင်နှင့်မသက်ဆိုင်ပေ။ အကြွင်းမဲ့ကျိုးနွံနာခံခြင်းကိုသာ စိတ်ဝင်စားလော့။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ နိုင်ငံတော်ခေတ်၌ ဘုရားသခင် ရွေးချယ်ထားသောသူများ လိုက်နာရမည့် စီမံအုပ်ချုပ်ရေးဆိုင်ရာ အမိန့်တော် ဆယ်ရပ်)) စီမံအုပ်ချုပ်ရေးဆိုင်ရာ အမိန့်များကို ချိုးဖောက်သည့် အရာများသည် ဘုရားသခင်၏ စိတ်သဘောထားကို ပုန်ကန်ပြစ်မှားသည့် အရာများ ဖြစ်ကြသည်။ ယင်းကို သင်ရှင်းရှင်းလင်းလင်း မမြင်နိုင်လေသလော။ အထက်၏ အလုပ်အစီအစဉ်များအပေါ် လူတချို့၏ သဘောထားများသည် အလွန်အမင်း ပေါ့ပေါ့တန်တန် ရှိကြ၏။ သူတို့ ယုံကြည်သည်မှာ “အထက်က အလုပ်အစီအစဉ်များကို ဆွဲပြီး ကျွန်ုပ်တို့ကမူ အသင်းတော်တွင် ထိုအလုပ်ကို လုပ်ရသည်။ အချို့စကားများနှင့် ပြုဖွယ်ကိစ္စများကို လိုက်လျောညီထွေစွာ အကောင်အထည်ဖော်၍ ရသည်။ ၎င်းတို့ကို ပြီးစီးအောင် အတိအကျ မည်သို့လုပ်ရမည်မှာ ကျွန်ုပ်တို့အပေါ်တွင် မူတည်သည်။ အထက်က ပြောရုံပြောပြီး အလုပ်အစီအစဉ်များကို ရေးဆွဲပေးရုံသာ ရှိသည်။ တကယ်တမ်း လက်တွေ့လုပ်ရသူများက ကျွန်ုပ်တို့သာ ဖြစ်၏။ ထို့ကြောင့် အထက်က ကျွန်ုပ်တို့လက်ထဲ အလုပ်ကို လွှဲအပ်ပြီးနောက်တွင် ကြိုက်သလို ကျွန်ုပ်တို့ လုပ်နိုင်သည်။ အလုပ်ကို ပြီးအောင် မည်သို့ပင် လုပ်သည်ဖြစ်စေ အဆင်ပြေသည်။ မည်သူကမျှ ဝင်စွက်ဖက်ခွင့် မရှိ” ဟု ဖြစ်သည်။ သူတို့ကျင့်ကြံဆောင်ရွက်သည့် အခြေခံနိယာမများမှာ အောက်ပါအတိုင်းဖြစ်သည်။ မှန်သည်ဟု သူတို့ယုံကြည်သော အရာကို သူတို့နားထောင်ပြီး မှားသည်ဟု သူတို့ယုံကြည်သော အရာကိုကား လျစ်လျူရှုကြသည်။ သူတို့၏ ယုံကြည်ချက်များသည် သမ္မာတရားနှင့် အခြေခံနိယာမများ ဖြစ်သည်ဟု မှတ်ယူကြသည်။ သူတို့၏ဆန္ဒနှင့် မကိုက်ညီသော မည်သည့်အရာကိုမဆို သူတို့ ဆန့်ကျင်ကြပြီး ထိုအရာများနှင့် ပတ်သက်လျှင် သင့်အား သူတို့ အလွန်အမင်း ရန်မူလိုကြသည်။ အထက်၏ စကားများက သူတို့၏ဆန္ဒနှင့် မကိုက်ညီသောအခါ သူတို့သည် ထိုစကားများကို စတင်၍ ပြောင်းလဲပစ်ကြပြီး သူတို့၏ သဘောတူညီချက်အတိုင်း ဖြစ်သွားမှသာ ထိုစကားတို့ကို လက်ဆင့်ကမ်းလွှဲပေးကြသည်။ သူတို့၏ သဘောတူညီချက်မရှိဘဲ ထိုစကားတို့ကို လက်ဆင့်ကမ်းလွှဲပေးရန် သူတို့ ခွင့်မပြုကြချေ။ အခြားဒေသများတွင် အထက်၏ အလုပ်အစီအစဉ်များကို အရှိအတိုင်း လက်ဆင့်ကမ်းလွှဲပေးကြသော်လည်း ဤလူများကမူ သူတို့တာဝန်ယူထားသော အသင်းတော်များထံ သူတို့၏ ပြောင်းလဲထားသော အလုပ်အစီအစဉ်မူကွဲများကို လက်ဆင့်ကမ်း လွှဲပေးကြသည်။ ထိုကဲ့သို့သော လူများသည် ဘုရားသခင်ကို ဘေးချိတ်ထားရန် အမြဲတမ်း ဆန္ဒရှိနေကြ၏။ လူတိုင်း သူတို့ကို ယုံကြည်လာပြီး သူတို့နောက်လိုက်ကာ သူတို့ကို ကျိုးနွံနာခံလာအောင် လုပ်ဖို့ အလွန် စိတ်ထက်သန်နေကြသည်။ သူတို့စိတ်ထဲတွင် ဘုရားသခင်က သူတို့လောက် မတော်သည့် နယ်ပယ်တချို့ရှိသည်၊ သူတို့ကိုယ်တိုင် ဘုရားသခင် ဖြစ်သင့်ပြီး အခြားလူများက သူတို့ကို ယုံကြည်သင့်သည်ဟူသတတ်။ ယင်းမှာ ၎င်း၏သဘာဝဖြစ်သည်။ ဤအရာကို သင်တို့ နားလည်ပါက သူတို့ ထုတ်ပယ်ခံရချိန်တွင် သင်တို့ ငိုကြွေးကြဦးမည်လော။ သူတို့အတွက် စိတ်မကောင်း ဖြစ်နေဦးမည်လော။ “အထက်က မတော်မလျော် လုပ်ခဲ့သည်။ လူများကို သူတို့ မတရားဆက်ဆံ၏။ ဤမျှ အလုပ်ကြိုးစားသော လူတစ်ယောက်ကို သူတို့ မည်သို့များ ထုတ်ပယ်ပစ်နိုင်ရသနည်း” ဟု သင်တွေးနေဦးမည်လော။ ဤသို့ပြောသော သူများသည် ပိုင်းခြားသိမြင်ခြင်း မရှိကြပေ။ ထိုသူတို့က မည်သူ့အတွက် အလုပ်ကြိုးစားကြခြင်း ဖြစ်သနည်း။ ဘုရားသခင်အတွက်လော။ အသင်းတော်အလုပ်အတွက်လော။ မိမိတို့၏ ရာထူးအဆင့်အတန်း မြဲစေရန်အလို့ငှာ သူတို့အလုပ်ကြိုးစားကြခြင်း ဖြစ်သည်။ လွတ်လပ်သော နိုင်ငံတော်များ တည်ထောင်ရန်အလို့ငှာ သူတို့အလုပ်ကြိုးစားနေကြခြင်း ဖြစ်သည်။ ဘုရားသခင်ကို သူတို့အစေခံနေကြသလော။ သူတို့၏တာဝန်များကို သူတို့ထမ်းဆောင်နေကြသလော။ ဘုရားသခင်ကို သူတို့သစ္စာရှိပြီး ကျိုးနွံနာခံကြသလော။ သူတို့သည် စာတန်၏ လက်ပါးစေများသက်သက်သာ ဖြစ်ကြပြီး သူတို့အလုပ်လုပ်သောအခါ စိုးစံနေသူမှာ နတ်ဆိုးပင် ဖြစ်သည်။ သူတို့သည် ဘုရားသခင်၏ စီမံခန့်ခွဲမှုအစီအစဉ်ကို ထိခိုက်ပျက်စီးစေပြီး ဘုရားသခင်၏ အမှုတော်ကို နှောင့်ယှက်ကြသည်။ သူတို့သည် အန္တိခရစ် အစစ်အမှန်များသာ ဖြစ်ကြလေတော့၏။ “သူတို့ မည်မျှအလုပ်ကြိုးစားနေကြပုံကို ကြည့်ပါလော့။ ထိုအရာအားလုံးကို ရေးပြီး အသင်းတော်များထံ လက်ဆင့်ကမ်းလွှဲပေးဖို့ အတော်ပင် လုံ့လစိုက်ထုတ်ရ၏” ဟု လူတချို့က ပြောကြသည်။ သို့ဆိုလျှင် သင်တို့ကို ငါမေးမည်။ သူတို့ရေးသားသည့် အရာများသည် လူများအတွက် တည်ဆောက်စရာ ဖြစ်စေသလော။ သူတို့စွမ်းဆောင်ရရှိလိုသည့် ပန်းတိုင်အတိအကျက မည်သည်နည်း။ သင်၌ ဤကိစ္စရပ်များကို ပိုင်းခြားသိမြင်နိုင်စွမ်း ရှိသလော။ သူတို့၏ အထင်အမြင်မှားစေခြင်းကို သင်ခံရလျှင် အကျိုးဆက်များက မည်သည်တို့ ဖြစ်လိမ့်မည်နည်း။ ယင်းကို သင်စဉ်းစားကြည့်ပြီးပြီလော။ “သူတို့သည် အလွန် အလုပ်ကြိုးစားကြ၏။ ထိုအရာအားလုံးကို ရေးဖို့ဆိုသည်မှာ လွယ်သည် မဟုတ်။ ထို့ကြောင့် သူတို့ရေးထားသည့်အထဲ၌ သွေဖည်လွဲမှားမှုတချို့ သို့မဟုတ် လွဲချော်နေသော အရာတချို့ ရှိနေခဲ့လျှင် ဘုရားအိမ်တော်က သူတို့ကို ခွင့်လွှတ်ပေးသင့်၏” ဟု ပြောလျက် ဤကဲ့သို့သော လူများအပေါ် တချို့က သနားကြသည်။ ဤသည်ကို ပြောသည့် သူတို့တွင် မည်သည့်ပြဿနာ ရှိသနည်း။ လူတစ်ဦးသည် အလုပ်ကြိုးစားလုပ်ရုံမျှဖြင့် ဘုရားသခင်၏ အသိအမှတ်ပြုခြင်းကို အမှန်တကယ် ရနိုင်သလော။ ထိုလူများသည် မည်သူ့အတွက် အလုပ်ကို ကြိုးစားလုပ်နေကြခြင်း ဖြစ်သနည်း။ သူတို့သည် ဘုရားသခင် စိတ်ကျေနပ်စေရန်နှင့် ဘုန်းတော် ထင်ရှားစေရန် အလုပ်ကြိုးစားခြင်း မဟုတ်ဘဲ ထိုအစား မိမိတို့ ရာထူးအဆင့်အတန်း ရနိုင်ဖို့အတွက် အလုပ်ကြိုးစားနေကြခြင်း ဖြစ်ပါက မည်မျှအလုပ်ကြိုးစားပါစေ အဓိပ္ပာယ်တစ်စုံတစ်ရာ သို့မဟုတ် တန်ဖိုးတစ်စုံတစ်ရာ ရှိသလော။ ဤအလုပ်ကြိုးစားမှုမျိုးသည် တစ်ကိုယ်ကောင်းဆန်ပြီး ယုတ်ညံ့သည်၊ ဆိုးညစ်ပြီး အရှက်မဲ့ရာကျသည်။ ဤကဲ့သို့သော အန္တိခရစ်မျိုးကို မထုတ်ပယ်လျှင် အကျိုးဆက်များက မည်သည်တို့ ဖြစ်လိမ့်မည်နည်း။ လူများသည် အသင်းတော်၏ အလုပ်ကို သူတို့စိတ်ကြိုက် နှောင့်ယှက်ကြလိမ့်မည်ဖြစ်ပြီး သူတို့သဘောမပေါက်လိုက်ခင်မှာပင် ဘုရားသခင်ကို ဆန့်ကျင်သူများ ဖြစ်လာကြလိမ့်မည်။ ဤသည်မှာ ဘုရားသခင်၏ အမှုတော်ကို နှောင့်ယှက်၍ ဖရိုဖရဲဖြစ်စေခြင်း မဟုတ်လော။ သူတို့သည် မိမိတို့၏ ပန်းတိုင်များကို စွမ်းဆောင်ရရှိရန်အလို့ငှာ အလုပ်ကြိုးစားကြခြင်း ဖြစ်လျှင် ယင်းက သူတို့ကို ဘုရားသခင်အား ဆန့်ကျင်ပိုင်ခွင့် ပေးသလော။ ထိုအခါ သူတို့သည် ဘုရားကို ဆန့်ကျင်ပြီး ပုန်ကန်သင့်သလော။ သူတို့သည် ထင်တိုင်းကြဲပြီး ဆင်ခြင်ဉာဏ်ကင်းမဲ့စွာ ပြုမူ၍ ဘုရားကို ကျိုးနွံနာခံရန် ငြင်းဆန်သင့်သလော။ သူတို့လုပ်လိုရာ မှန်သမျှကို လုပ်နိုင်သလော။ သမ္မာတရားကို မပိုင်ဆိုင်သူများ၊ ဘုရားသခင်ကို မကျိုးနွံမနာခံသူများ၊ သူတို့လုပ်သမျှ အရာတိုင်းက ကျိုးကြောင်းဆီလျော်ပြီး မှန်ကန်သည်ဟု တွေးထင်လျက် ဆင်ကန်းတောတိုးသာ ပြုမူချင်ကြသူများသည် အသင်းတော်၏ အလုပ်ကို နှောင့်ယှက်၍ ဖရိုဖရဲဖြစ်အောင် လုပ်ရန် လာသော နတ်ဆိုးများနှင့် စာတန်၏ လက်ပါးစေစစ်စစ်များ ဖြစ်ကြသည်။ ဤကဲ့သို့သော လူများကို သင်ပိုင်းခြားသိမြင်နိုင်ခြင်း မရှိရုံသာမက သူတို့ကို စာလည်း စာနာ၍ သူတို့အတွက် မျက်ရည်ကျပြီး သူတို့ကို ကာကွယ်ပေးခြင်းပင် ပြုပါက သင်သည်လည်း အသုံးမကျသည့် လူတစ်ဦးဖြစ်သည်။ စိတ်ရှုပ်ထွေးနေသည့် လူတစ်ဦးဖြစ်ပြီး ငတုံးငအတစ်ဦးဖြစ်သည်။ “အထက်က သူ၏ ခံစားချက်များကို ထောက်ထားခြင်း မရှိ။ ထိုလူက အလွန်အလုပ်ကြိုးစားသည်ကို အထက်က မပြောမဆိုနှင့် သူ့အား ဖယ်ထုတ်ပစ်လိုက်သည်” ဟု သင်ထင်ဆဲ ဖြစ်ကောင်းဖြစ်မည်။ အကယ်၍ ဤသို့ သင်ပြောပါက သင်သည်လည်း စာတန်၏ လက်ပါးစေတစ်ဦးဖြစ်ပြီး နတ်ဆိုးနှင့် သက်ဆိုင်သူဖြစ်သည်။ ခေါင်းဆောင်အတုအယောင်များနှင့် အန္တိခရစ်များကို မည်သည့်အခါမျှ မဖော်ထုတ်ဘဲ သို့မဟုတ် သတင်းမပေးဘဲ စာတန်၏ အတွေးအခေါ်များနှင့်အညီ နေထိုင်သော လူအများအပြား ရှိကြသည်။ တစ်နေ့တွင် အန္တိခရစ်တစ်ယောက်က အလွန်အမင်း ပျက်စီးဆုံးရှုံးစေနိုင်သည့် တစ်စုံတစ်ခုကို ပြုလုပ်လိုက်သည့်အခါမှသာ ဤသည်မှာ အန္တိခရစ်တစ်ယောက်က လူများကို အထင်အမြင်မှားစေနေသည့် အဖြစ်အနေတစ်ခု အမှန်ပင် ဖြစ်ကြောင်းကို နောက်ဆုံးမှ သူတို့ သဘောပေါက်သွားကြသည်။ “ဘုရားသခင်သည် အနန္တတန်ခိုးရှင်ပင်။ သို့ဖြစ်၍ အသင်းတော်၌ အန္တိခရစ် ဘယ်နှဦးရှိကြောင်းကို လူ့ဇာတိခံဘုရားသခင်က သိနေသင့်သည်။ သူတို့အကြောင်းကို ငါတို့သတင်းပေးဖို့ လိုအပ်သလော” ဟု တွေးလျက် ဤကိစ္စနှင့်ပတ်သက်၍ အယူအဆများ လူတချို့တွင် ရှိဆဲဖြစ်သည်။ ဤသို့ ပြောသောလူများသည် အဓိပ္ပာယ်မဲ့သော လူစားမျိုး မဟုတ်လော။ ယခုအချိန်တွင် ဘုရားသခင်သည် လူ့သဘာဝတွင် အလုပ်လုပ်နေခြင်းဖြစ်၍ ဘုရားသခင်၏ အသုံးပြုခြင်းခံရသည့်သူသည် သာမန်လူသားဖြစ်၏။ ထို့ကြောင့် အသင်းတော်၏ ကိစ္စရေးရာများနှင့် သူတိုက်ရိုက်ထိတွေ့ဆက်ဆံခြင်း မရှိပါက ဤအရာများအကြောင်းကို မည်သို့သိနိုင်မည်နည်း။ အန္တိခရစ်များနှင့်ဆိုင်သည့် ဖြစ်ရပ်များ ဖြစ်ပျက်ခဲ့သည့် အကြိမ်များစွာတွင် လူတချို့က သူတို့ရှိကြောင်း သတင်းပေး၍ ထုတ်ဖော်ပြီး အထက်က စုံစမ်းစစ်ဆေးရန် အမိန့်ပေးလိုက်သည့် နောက်မှသာ ပြဿနာများ ပြေလည်သွားခဲ့သည်။ သာမန်လူ့သဘာဝဖြင့် လူများကို ဦးဆောင်ပြီး အလုပ်လုပ်စဉ်တွင် ဘုရားသခင်သည် သဘာဝလွန် လုံးဝ မဟုတ်ဘဲ အလွန်အမင်း လက်တွေ့ကျသည်။ သို့သော် သူသည် စာတန်ကို သိမ်းပိုက်အနိုင်ယူပြီး အရှက်ရစေသည်။ ဤနည်းလမ်းဖြင့်သာ သူ၏ အနန္တတန်ခိုးရှိခြင်းနှင့် ဉာဏ်ပညာတို့ကို ထုတ်ဖော်နိုင်သည်။ ဤသည်မှာ ဘုရားသခင်၏အမှုတော် မည်မျှလက်တွေ့ကျပုံ ဖြစ်သည်။ သူရွေးချယ်ထားသော သူများအနေဖြင့် သင်ခန်းစာများ ယူနိုင်ပြီး ပိုင်းခြားသိမြင်နိုင်စွမ်း ရရှိကာ မိမိတို့၏ အသိပညာများ ကျယ်ပြန့်လာအောင် လုပ်နိုင်ရန်အလို့ငှာ ဤလူများ၊ အဖြစ်အပျက်များ၊ အမှုအရာများ အားလုံးကို သူစီစဉ်ပေးခြင်း ဖြစ်သည်။ သူရွေးချယ်ထားသော သူများက ပိုင်းခြားသိမြင်နိုင်စွမ်း ရသွားသည့်အခါ ခေါင်းဆောင်အတုအယောင်များ၊ အန္တိခရစ်များ၊ ဆိုးယုတ်သော လူများသည် “တရားဥပဒေ၏ လက်တံရှည်” မှ လွတ်မြောက်ရန် တတ်နိုင်တော့မည် မဟုတ်ချေ။ ဘုရားသခင်သည် အချက်အလက်အမှန်များကို အသုံးပြုပြီး ထိုသူတို့ကို ထုတ်ဖော်၍ သူရွေးချယ်ထားသော သူများအားလုံးကို ရှင်းရှင်းလင်းလင်း မြင်နိုင်အောင်နှင့် နားလည်နိုင်အောင် လုပ်ပေးလိမ့်မည်။ အတိတ်ကာလတွင် မကောင်းသောလူများနှင့် အန္တိခရစ်များ များစွာတို့သည် အထုတ်ဖော်ခံရပြီး ဖယ်ရှားရှင်းလင်းခံခဲ့ကြရသည် မဟုတ်လော။ ဤကိစ္စကို မည်သူမျှ ရှင်းရှင်းလင်းလင်း မမြင်နိုင်လေသလော။ ထိုသို့ဖြစ်လျှင် သင်တို့သည် စိတ်ရှုပ်ထွေးလွန်းနေချေပြီ။

လူတချို့သည် ဘုရားအိမ်တော်၏ အလုပ်အစီအစဉ်များရှိ အချို့အပိုင်းအနည်းငယ်ကို နားမလည်ကြသော်လည်း ဤကဲ့သို့ ပြောကာ ကျိုးနွံနာခံနိုင်ကြဆဲပင် ဖြစ်သည်။ “ဘုရားသခင် ပြုလုပ်တော်မူသမျှမှာ မှန်ကန်ပြီး အဓိပ္ပာယ်ရှိ၏။ ကျွန်ုပ်တို့သည် အလုပ်အစီအစဉ်များကို အပြည့်အဝ နားမလည်လျှင် ဦးစွာ ကျိုးနွံနာခံသင့်သည်။ ဘုရားသခင်ကို ကျွန်ုပ်တို့ဝေဖန်၍ မရပါ။ အလုပ်အစီအစဉ်များက ကျွန်ုပ်တို့၏ အယူအဆများနှင့် မကိုက်ညီလျှင်ပင် ၎င်းတို့ကို ကျွန်ုပ်တို့ နားထောင်သင့်ဆဲပင် ဖြစ်၏။ အကြောင်းမှာ ကျွန်ုပ်တို့က လူသားများ ဖြစ်နေ၍ပင်။ ထို့အပြင် လူ့စိတ်ဆိုသည်မှာ အဘယ်အရာကို မြင်နိုင်ပါသနည်း။ ဘုရားသခင်၏ အစီအစဉ်များကို ကျွန်ုပ်တို့ ဤအတိုင်းသာ ကျိုးနွံနာခံသင့်သည်။ ၎င်းတို့ကို ကျွန်ုပ်တို့ နားလည်လာနိုင်သည့် နေ့ရက် ရောက်လာလိမ့်မည်။ အဆိုပါနေ့ရက် ရောက်လာချိန်တွင် ထိုအစီအစဉ်များကို ကျွန်ုပ်တို့ အပြည့်အဝ နားမလည်နိုင်သေးဘဲ ရှိနေလျှင်ပင် လိုလိုလားလား ကျိုးနွံနာခံသင့်ဆဲပင် ဖြစ်သည်။ ကျွန်ုပ်တို့သည် လူများဖြစ်၍ ဘုရားသခင်ကို ကျိုးနွံနာခံသင့်၏။ ဤသည်မှာ ကျွန်ုပ်တို့ လုပ်သင့်သည့်အရာပင်” ဟူ၍ ဖြစ်သည်။ သို့သော် လူတချို့ကမူ မတူကြချေ။ ဘုရားအိမ်တော်၏ အလုပ်အစီအစဉ်များကို သူတို့မြင်သောအခါ “ဤသည်မှာ ဘုရားသခင်ပြောသည့်အရာ ဖြစ်ပြီး ဤအရာများက ဘုရား၏ တောင်းဆိုချက်များ ဖြစ်သည်။ ပထမတစ်ချက်ကား အဆင်ပြေပုံ ရ၏။ သို့သော် ဒုတိယတစ်ချက်ကမူ သိပ်မသင့်တော်လှ။ ယင်းကို ငါပြောင်းပစ်လိုက်တော့မည်” ဟု ပြောလျက် ထိုအစီအစဉ်များကို ဦးစွာ လေ့လာကြည့်ကြပေလိမ့်မည်။ ဤသို့သော လူများတွင် ဘုရားသခင်ကို ကြောက်ရွံ့သည့် စိတ်နှလုံးရှိသလော။ အလုပ်အစီအစဉ်များကို မိမိစိတ်တိုင်းကျ သင်ပြောင်းလဲပစ်လျှင် ဤပြဿနာ၏ သဘောသဘာဝက အဘယ်နည်း။ ဤသည်မှာ ဘုရားအိမ်တော်၏ အလုပ်ကို နှောင့်ယှက်ခြင်းနှင့် ဖရိုဖရဲဖြစ်စေခြင်း မဟုတ်လော။ သင်ပိုင်ဆိုင်သော အရာများသည် သမ္မာတရားဖြစ်သလော။ သင့်တွင် သမ္မာတရား အမှန်တကယ် ရှိသည်ဆိုပါက အဘယ်ကြောင့် ထိုအရာကို မဖော်ပြသနည်း။ အဘယ်ကြောင့် ဘုရားသခင်၏ နှုတ်ကပတ်တော်များကို သင်ပြောင်းလဲပစ်ရသနည်း။ ဤသို့လုပ်ခြင်းဖြင့် မည်သည့်စိတ်သဘောထားကို သင်ဖော်ထုတ်သနည်း။ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သော စိတ်သဘောထား၊ မည်သူ့ကိုမျှ မနာခံသော စိတ်သဘောထား ဖြစ်သည်။ ဘုရားသခင်၏ အစီအစဉ်များနှင့်ပတ်သက်လာလျှင် သင်သည် စိတ်ကြိုက်ရွေးချယ်ရဲသည်ဆိုပါက သင့်တွေးခေါ်ပုံနှင့် စိတ်သဘောထားတွင် ဆိုးရွားသော ပြဿနာရှိနေပေပြီ။ ဘုရားသခင်ရွေးချယ်ထားသော သူများသည် ဤကဲ့သို့သော လူများကို ပိုင်းခြားသိမြင်နိုင်စွမ်း ရှိသင့်သည်။ ပထမအနေဖြင့် ထိုကဲ့သို့သော လူများသည် ပြဿနာများကို ဖြေရှင်းရန် သမ္မာတရားနှင့်ပတ်သက်၍ မိတ်သဟာယမပြုနိုင်ကြသော်လည်း သမ္မာတရားကို သူတို့နားလည်သည်ဟု ယုံကြည်ကြပြီး မည်သူ့ကိုမျှ နာခံလိမ့်မည် မဟုတ်ချေ။ ဒုတိယအနေဖြင့် အလုပ်အစီအစဉ်များနှင့်ပတ်သက်၍ အယူအဆများ သူတို့တွင် ရှိသောအခါ ဘုရားအိမ်တော်ကို ထိုအယူအဆများအကြောင်း မပြောပြဘဲ ဤအတိုင်း လျှောက်ဖြန့်ကြသည်။ တတိယအနေဖြင့် ဘုရားသခင်နှင့် ဘုရားအိမ်တော်၏ အလုပ်အကြောင်း သူတို့တွင် အယူအဆများ ရှိသောအခါ သူတို့သည် ထိုအယူအဆများကို မဖြေရှင်းရုံသာမက ဘုရားသခင်ရွေးချယ်ထားသော သူများတွင် ဘုရားနှင့်ပတ်သက်၍ အယူအဆများ ဖြစ်ပေါ်လာစေရန်နှင့် ဘုရားကို ထိုသူတို့ ဆန့်ကျင်ပြီး တိုက်ခိုက်ရန် ထိုသူတို့ကို လှုံ့လည်း လှုံ့ဆော်သည်။ ထိုသို့အားဖြင့် သူတို့ဆန္ဒအတိုင်း ဘုရားလုပ်အောင်နှင့် နောက်ဆုံးတွင် ကျိုးနွံနာခံလာအောင် ဘုရားကို အကျပ်ကိုင်ရန် ဖြစ်သည်။ ဤအပြုအမူသုံးခုအပေါ် အခြေခံ၍ ဤလူများသည် မည်ကဲ့သို့သော လူစားမျိုးဖြစ်သည်ကို လူတစ်ဦးသည် အသေအချာသိနိုင်၏။ သူတို့သည် သမ္မာတရားကို ရှာဖွေပြီး ဘုရားသခင်ထံ ကျိုးနွံနာခံသောလူများ ဖြစ်သလော။ လုံးဝ မဟုတ်ချေ။ သူတို့သည် သမ္မာတရားကို အနည်းငယ်မျှပင် မရှာဖွေကြချေ။ ထို့ပြင် ဘုရားသခင်ကိုလည်း မကျေမနပ် ဖြစ်ကြသေးသည်။ ဘုရားသခင်နှင့်ပတ်သက်သည့် အယူအဆများ သူတို့၌ ရှိသည့်အပြင် လူတိုင်းတွင် ဘုရားနှင့်ပတ်သက်သော အယူအဆများ ဖြစ်ပေါ်လာအောင်နှင့် ဘုရားကို လူတိုင်းဆန့်ကျင်ပြီး တိုက်ခိုက်အောင် လုပ်လျက် ထိုအယူအဆများကို သူတို့ဖြန့်ကြသည်။ ဤအချက်အပေါ် အခြေခံပြီး သူတို့ကို လုံးလုံးလျားလျား အန္တိခရစ်အစစ်အမှန်များအဖြစ် အမျိုးအစားသတ်မှတ်နိုင်၏။ ဤကဲ့သို့သော လူများကို မည်သို့ကိုင်တွယ်သင့်သနည်း။ သူတို့ကို မေတ္တာရှေ့ထား၍ ကူညီသင့်သလော။ ဤသည်မှာ အသုံးမဝင်ချေ။ အဘယ်ကြောင့်ဆိုသော် သူတို့သည် သမ္မာတရားကို လက်မခံ၍ ဖြစ်သည်။ သူတို့ကို ပြုပြင်လျှင်ရော မည်သို့ရှိမည်နည်း။ သူတို့သည် သမ္မာတရားကို လက်မခံသောကြောင့် ဤသည်ကလည်း အသုံးမဝင်ပေ။ ဘုရားသခင်ကို ယုံကြည်သောသူများက သမ္မာတရားကို လက်မခံနိုင်လျှင် ဤသည်မှာ ကြီးလေးသော ပြဿနာတစ်ခုနှင့် ဆိုးရွားသော အရာတစ်ခုပင် ဖြစ်ချေတော့သည်။ သင့်အနေဖြင့် ဤကိစ္စကို ရိုးရှင်းလွန်းစွာ ကြည့်ပြီး ကိစ္စကြီးမဟုတ်ဟု ယုံကြည်လျှင် ဘုရားသခင်ကို သင်ပြစ်မှားမိသည့် နေ့တစ်နေ့ ရောက်လာလိမ့်မည်။ ဤကဲ့သို့သော လူတချို့ကို ငါမြင်ဖူး၏။ သူတို့သည် ရှင်းထုတ်ခြင်း မခံရသေးသော်လည်း သူတို့၏ အဆုံးသတ်မှာ အကယ်စင်စစ် ဆုံးဖြတ်ခံထားရပြီးသား ဖြစ်သည်။ သူတို့သည် ဖယ်ရှားရှင်းလင်းခြင်း ခံရလိမ့်မည်ပင်။

ဘုရားသခင်ကို ယုံကြည်သူများသည် အနည်းဆုံးအနေဖြင့် ဘုရားသခင်ကို ကြောက်ရွံ့သော စိတ်နှလုံးရှိရမည်။ ဘုရားသခင်ကို ကြောက်ရွံ့ခြင်းဟူသည်မှာ မည်သည့်အရာကို ဆိုလိုသနည်း။ လူများသည် ဘုရားသခင်ကို ကြောက်ရွံ့ရမည်။ သူတို့လုပ်လိုသမျှ မည်သည့်အရာမဆိုကို လျှောက်မလုပ်ဘဲ မိမိတို့အတွက် လူးသာလွန့်သာရှိသည့် အနေအထားတစ်ခု ကျန်နေအောင် လုပ်လျက် အရာတိုင်းကို သတိနှင့် ဂရုတစိုက် လုပ်ရမည်။ ဥပမာ ဘုရားအိမ်တော်က ခေါင်းဆောင်အတုအယောင်တချို့ကို နှင်ထုတ်သောအခါ လူတချို့က ပြောကြသည်မှာ “ဤကိစ္စနှင့်ပတ်သက်၍ ကျွန်ုပ်ကား သိပ်မသေချာလှပါ။ သူတို့အတိအကျ အဘယ်အရာ လုပ်ခဲ့ကြောင်း ကျွန်ုပ်တို့ သိသည်မဟုတ်။ သိခဲ့လျှင်ပင် သူတို့လုပ်ခဲ့သည့် အရာများ၏ သဘောသဘာဝကို ကျွန်ုပ်တို့အနေဖြင့် စေ့စေ့စပ်စပ် နားလည်နိုင်သည် မဟုတ်ပါ။ ဘုရားသခင်ပြုသမျှ အရာတိုင်းသည် မှန်ကန်၏။ ထို့ပြင် ကိစ္စများ ရှင်းလင်းသွားအောင် ဘုရားလုပ်ပြီး သူ့ရည်ရွယ်ချက်ကို ငါတို့အား နားလည်ခွင့်ပေးမည့် နေ့တစ်နေ့ကား အမြဲ ရောက်လာလိမ့်မည်” ဟူ၍ ဖြစ်သည်။ ဘုရားအိမ်တော်က ကိစ္စများကို အဘယ်ကြောင့် ဤနည်းလမ်းအတိုင်း လုပ်သည်ကို သင်နားမလည်သော်လည်း ကျိုးနွံနာခံနိုင်သေးလျှင် သင်သည် ဘုရားသခင်ကို ကြောက်ရွံ့သော စိတ်နှလုံး အနည်းငယ်မျှ ရှိသည်ဟု ဆိုနိုင်သော အတန်အသင့် ဘုရားတရား ကိုင်းရှိုင်းသူတစ်ဦး ဖြစ်သည်။ သင်သည် နားမလည်သော်လည်း ဘုရားသခင်ကို ဆန့်ကျင်နေသေးပြီး အသင်းတော်၏ အလုပ်ကို နှောင့်ယှက်နေသေးသည်ဆိုလျှင် ဤသည်မှာ ဒုက္ခရောက်မည့် သဘောပင်။ အသင်းတော်က ခေါင်းဆောင်အတုအယောင်တချို့ကို ထုတ်ပယ်ပြီး အန္တိခရစ်တချို့ကို နှင်ထုတ်သည့်အချိန်တိုင်းတွင် သူတို့၏ အမာခံနောက်လိုက်တချို့က အမြဲတမ်း ရှေ့ထွက်လာ၍ ဘုရားသခင်သည် မဖြောင့်မတ်ဟု ပြောဆိုပြီး သန့်ရှင်းသော ဝိညာဉ်တော်အား ဤကိစ္စကို ထုတ်ဖော်ပေးဖို့ တောင်းဆိုလျက် ထိုကိစ္စကြောင့် ဘုရားသခင်ကို လူသိရှင်ကြား ဝေဖန်ရင်း ထိုသူတို့ကို ကာကွယ်ပေးကြသည်။ ဤသို့သော လူများအနေဖြင့် ဧဝံဂေလိတရား ဖြန့်ဝေရာတွင်၊ သူတို့၏ တာဝန်များကို ထမ်းဆောင်ရာတွင် သူမတူအောင် ကောင်းလှသော အစေခံမှုကို ပေးလျှင်ပင် ဘာမျှ အရေးမပါတော့ချေ။ သစ္စာဖောက်မှုတစ်ခုက သင့်ကံကြမ္မာကို ထာဝရ အဆုံးအဖြတ်ပေးလိမ့်မည်။ သင်သည် သစ္စာဖောက်ခြင်း၏ အနှစ်သာရကို ရှင်းရှင်းလင်းလင်း မြင်ရမည်။ ကိစ္စကြီးမဟုတ်ဟု မထင်လိုက်လေနှင့်။ သင်တို့အားလုံးသည် ဘုရားသခင်ကို ဆန့်ကျင်ခဲ့ကြပြီး ပြစ်မှားခဲ့ကြသည်ဟု ဆိုနိုင်၏။ သို့ရာတွင် သင်တို့၏ ဆန့်ကျင်ခြင်းနှင့် ပြစ်မှားခြင်းများ၏ သဘောသဘာဝသည် မတူညီချေ။ ငါယခုတင် ပြောခဲ့သော ကိစ္စ၏ သဘောသဘာဝကမူ အလွန်ကြီးလေးလှပြီး ဘုရားသခင်ကို လူသိရှင်ကြား ဝေဖန်ခြင်းနှင့် ဆန့်ကျင်ခြင်းတို့ ပါဝင်သည်။ လူတချို့သည် အသင်းတော်အတွင်း လက်လွတ်စပယ် သူတို့ လျှောက်ဖြန့်ပေးသည့် စာတချို့ ရေးရသည်ကို၊ အချို့အရာများ ရေးသားရသည်ကို အမြဲ နှစ်သက်ကြသည်။ ဤသည်က အခြေခံမူများနှင့် ကိုက်ညီသလော။ သူတို့ရေးသားသော အရာများသည် သက်သေခံချက်အစစ်အမှန် ဖြစ်သလော။ ထိုအရာများသည် ဘဝအတွေ့အကြုံများလော။ ဘုရားသခင်ရွေးချယ်ထားသော လူများအတွက် တည်ဆောက်စရာ ဖြစ်စေသလော။ ထိုကဲ့သို့ မဟုတ်သော်လည်း ဤလူများက ထိုအရာများကို အသင်းတော်အတွင်း လက်လွတ်စပယ် လျှောက်ဖြန့်နေသေးလျှင် သူတို့သည် လူများကို လှည့်စားနေခြင်း ဖြစ်သည်။ အယူလွဲများနှင့် ယုတ္တိအမှားများကို ဖြန့်နေခြင်း ဖြစ်သည်။ အချက်အလက်အမှန်များကို လိုရာဆွဲပြောနေခြင်း ဖြစ်သည်။ အမှန်နှင့် အမှားကို ရှုပ်ထွေးစေခြင်း ဖြစ်သည်။ လုံးဝ အဓိပ္ပာယ်မရှိသော စကားတစ်ပုံတစ်ခေါင်းကို ပြောဆိုနေခြင်း ဖြစ်သည်။ လူတချို့ဆိုလျှင် ကိုယ်ပိုင်စာအုပ်ပင် ရေးလိုကြသည်။ ထို့နောက်တွင်မူ ထိုစာအုပ်ကို အသင်းတော်သို့ ပို့ပြီး နာမည်ကျော်ကြားလာချင်ကြသည်။ လူတို့သည် ပေါလု၏ ဥပမာမှ နက်နဲသော သင်ခန်းစာကို မရလိုက်ကြလေသလော။ သင်သည် စာအုပ်တစ်အုပ် ရေးချင်နေဆဲ၊ “ကျော်ကြားသူ၏ ကိုယ်တိုင်ရေး အတ္ထုပ္ပတ္တိ” တစ်အုပ် ရေးချင်နေဆဲ၊ “သမ္မာတရား အကျဉ်းချုပ်” တစ်အုပ် ရေးချင်နေဆဲ ဖြစ်၏။ သင့်တွင် အသိစိတ်ဟူ၍ စိုးစဉ်းမျှ မရှိပါတကား။ သင်တတ်နိုင်လျှင် အတွေ့အကြုံကို အခြေခံသည့် သက်သေခံချက် လေးငါးပုဒ်ခန့် ရေးလော့။ ဘုရားသခင်ကို ယုံကြည်လာခဲ့သည့် ဤနှစ်အနည်းငယ်အတွင်းတွင် သင်ဝေဖန်ခံရပြီး ဒုက္ခခံခဲ့ရသည်တို့မှာ မလုံလောက်လေသလော။ ဤကိစ္စကို ရှင်းရှင်းလင်းလင်း မမြင်နိုင်သေးသလော။ လူများသည် အဘယ်အရာကို နားလည်ကြသနည်း။ သင်ပြောသည့် စကားများနှင့် အယူဝါဒများသည် သင့်ကိုယ်ပိုင်ပြဿနာများကိုပင် ဖြေရှင်းပေးနိုင်ခြင်း မရှိပါဘဲနှင့် သင်က ထိုအရာတို့ကို အခြားလူများအား ပေးချင်နေသေး၏။ သင့်တွင် ကိုယ့်ကိုယ်ကိုယ် သိနားလည်ခြင်း လုံးဝ မရှိပါတကား။ ဘုရားအိမ်တော်က အဘယ်ကြောင့် စာအုပ်များကို တစ်ပုံစံတည်း ပုံနှိပ်ထုတ်ဝေသနည်း။ အကြောင်းမှာ ဤစာအုပ်အများစုသည် ဘုရားသခင်၏ နှုတ်ကပတ်တော်များဖြင့် ပါဝင်ဖွဲ့စည်းထားပြီး ကျန်သည့် စာအုပ်များမှာလည်း ဘုရားသခင်ရွေးချယ်ထားသော သူများ၏ အတွေ့အကြုံကို အခြေခံသည့် သက်သေခံချက် အစစ်အမှန်များဖြင့်သာ ပါဝင်ဖွဲ့စည်းထားသောကြောင့် ဖြစ်သည်။ ဤအရာများသည် ဘုရားသခင်ရွေးချယ်ထားသော လူများ လိုအပ်သည့် အပြုသဘောဆောင်သော အရာများအားလုံး ဖြစ်၏။ ထို့ကြောင့် ဘုရားအိမ်တော်က တစ်ပုံစံတည်း ထုတ်ဝေသည့် စာအုပ်များ အားလုံးသည် အသင်းတော်၏ အလုပ်အတွက်ရော ဘုရားသခင်ရွေးချယ်ထားသော လူများ၏ အသက်ဝင်ရောက်မှုအတွက်ပါ လိုအပ်သည်။ ဤလုပ်ဆောင်ပုံ လုပ်ဆောင်နည်းသည်လည်း သန့်ရှင်းသော ဝိညာဉ်တော်၏ လမ်းညွှန်မှုမှ ဖြစ်ပေါ်လာခြင်း ဖြစ်သည်။ ဘုရားအိမ်တော်က တစ်ပုံစံတည်း ထုတ်ဝေထားသည့် စာအုပ်များသည် တန်ဖိုးအရှိဆုံး ဖြစ်ပြီး မရှိမဖြစ် အလိုအပ်ဆုံး ဖြစ်ကြောင်းကို သင်တို့အားလုံး နားလည်ကြသည်။ တရားဒေသနာများကို နားထောင်ခြင်းမှ မည်သည့်အကျိုးကျေးဇူးများ ရနိုင်သည်ကို သင်တို့ ကောင်းစွာ သိကြသည်။ ထို့ကြောင့် ခေါင်းဆောင်အတုအယောင်များနှင့် အန္တိခရစ်များက ဖြန့်သည့်အရာများကို ပိုင်းခြားသိမြင်နိုင်စွမ်း ရှိလျှင် သင်တို့သည် ခေါင်းဆောင်အတုအယောင်များနှင့် အန္တိခရစ်များကို အမှန်တကယ် ပိုင်းခြားသိမြင်နိုင်ကြလိမ့်မည်။ သို့သော် သင်တို့၏ လက်ရှိဝိညာဉ်ရင့်သန်မှုအရ သင်တို့သည် ဘုရားသခင်ကို ယုံကြည်ခြင်းနှင့်ဆိုင်သည့် အယူဝါဒများစွာကိုသာ နားလည်ကြပြီး သမ္မာတရားကိုမူ မရှင်းလင်းကြသေးချေ။ သင်တို့အပြည့်အဝ နားမလည်နိုင်သေးသည့်၊ သင်တို့အတွက် မသဲကွဲဘဲ ဝိုးတဝါးဖြစ်နေပုံရသည့် အရေးပါသော ကိစ္စရပ်တချို့ ရှိသည်။ ထို့ကြောင့် သင်တို့တွင် မည်သည့်သမ္မာတရားစစ်မှန်မှုမျှ မရှိသေးဘဲ ပိုင်းခြားသိမြင်နိုင်စွမ်းလည်း သိပ်မရှိကြသေးချေ။ အသင်းတော်ရှိ မည်သူမဆိုက မည်ကဲ့သို့ ပြုမူသည်ဖြစ်စေ၊ ပြောဆိုသည်ဖြစ်စေ သင်တို့တွင် ယင်းကို ရှင်းရှင်းလင်းလင်း ပိုင်းခြားသိမြင်နိုင်စွမ်း မရှိ။ လူတစ်ဦးသည် အာဝဇ္ဇန်းရွှင်ရွှင် စကားပြောသရွေ့ ဘုရားသခင်ကို သက်သေခံနိုင်သည်၊ အာဝဇ္ဇန်းရွှင်ရွှင် စကားမပြောသော သူတို့ကမူ သူတို့တွင် အတွေ့အကြုံကို အခြေခံသည့် သက်သေခံချက် ရှိလျှင်ပင် ထိုအကြောင်းကို မပြောနိုင်ဟု လူတချို့က ယုံကြည်ကြသည်။ ဤကိစ္စနှင့်ပတ်သက်၍ သူတို့မှန်သလော။ သူတို့သည် အကြီးအကျယ် အထင်မှားနေကြခြင်း ဖြစ်သည်။ အတွေ့အကြုံကို အခြေခံသော သက်သေခံချက်ကို မည်ကဲ့သို့ပင် ပြောသည်ဖြစ်စေ ထိုသက်သေခံချက်က လက်တွေ့ကျသည်။ အကယ်၍ လူတစ်ဦးတွင် အတွေ့အကြုံကို အခြေခံသည့် သက်သေခံချက် မရှိလျှင် အယူဝါဒများအကြောင်းကို မည်မျှကောင်းအောင် သူပြောနိုင်ပါစေ သူပြောသည့်အရာသည် လက်တွေ့မကျချေ။ ဤသည်မှာ အဘယ်ကြောင့်နည်း။ စကားများနှင့် အယူဝါဒများအကြောင်းကို ပြောခြင်းသည် သမ္မာတရားစစ်မှန်မှုကို လူတစ်ဦး ပိုင်ဆိုင်ကြောင်း ကိုယ်စားမပြု။ သမ္မာတရားအနည်းငယ်ကို ထိုသူနားလည်လျှင်ပင် ဤနားလည်ခြင်းသည် အတော်အတန် တိမ်ပြီး ကန့်သတ်ချက် ရှိနေဆဲ ဖြစ်သည်။ ထို့ပြင် သူတို့သည် အတွေ့အကြုံကို အခြေခံသည့် သက်သေခံချက်အကြောင်း လုံးဝ မရေးနိုင်ကြပေ။ အကယ်၍ တစ်စုံတစ်ယောက်သည် အတွေ့အကြုံကို အခြေခံသည့် သက်သေခံချက် မရှိသော်လည်း စကားများနှင့် အယူဝါဒများကို မျက်နှာပြောင်တိုက်ကာ ပြောနေဆဲ ဖြစ်ပြီး လူများကို ဩဝါဒပေးနေဆဲ ဖြစ်လျှင် ထိုသူသည် ကြောင်သူတော် ဖာရိရှဲတစ်ယောက် ဖြစ်လာပေပြီ။ သူသည် လူများကို အထင်အမြင်မှားရန် သက်သေခံချက်အတုကို ထွင်ရုံသာ တတ်နိုင်၏။ ဤသို့ လုပ်သော သူတို့သည် ဘုရားသခင်၏ ကျိန်ဆဲခြင်းကို ခံရပေလိမ့်မည်။ တစ်စုံတစ်ယောက်က စစ်မှန်သော သက်သေကို ခံနိုင်မနိုင်ဆိုသည်မှာ သူ၏ အာဝဇ္ဇန်းရွှင်မှုအပေါ် မမူတည်ချေ။ ပေတရုတွင် အတွေ့အကြုံကို အခြေခံသည့် သက်သေခံချက် မည်မျှအထိ ရှိသည်ကို ကြည့်လော့။ သူသည် စာဘယ်နှစောင် ရေးခဲ့သနည်း။ သက်သေခံချက်ဆောင်းပါး ဘယ်နှပုဒ် သူရေးခဲ့သနည်း။ အနည်းငယ်မျှသာ ဖြစ်ကောင်းဖြစ်နိုင်သည်။ သို့သော် ဘုရားသခင်ကမူ ပေတရုကို သူ့အား အသိဆုံးလူနှင့် သူ့အား အစစ်အမှန် ချစ်မြတ်နိုးသူတစ်ဦး ဖြစ်သည်ဟု အသိအမှတ်ပြုခဲ့၏။ သင့်တွင် အတွေ့အကြုံကို အခြေခံသည့် သက်သေခံချက် အမှန်တကယ် ရှိလျှင် သင်သည် ကျိန်းသေ ပြောင်းလဲသွားပြီး အများကြီးပို၍ လိမ္မာရေးခြား ရှိလာပေလိမ့်မည်။ သင်စိတ်အားထက်သန်သော ထိုအရာများ၊ ကောင်းသည်ဟု သင်ထင်ခဲ့သော ထိုအရာများကို လုပ်တော့မည် မဟုတ်။ လူသည် မည်မျှအရေးမပါဘဲ ချွတ်ခြုံကျနေကာ သနားစရာကောင်းကြောင်း သင်အသိအမှတ်ပြုလာသည့်အခါ သင်သည် စိတ်ကူးပေါက်သလို လုပ်ရဲတော့မည် မဟုတ် သို့တည်းမဟုတ် စာအုပ်တစ်အုပ်ဖြစ်စေ ကိုယ်တိုင်ရေး အတ္ထုပ္ပတ္တိတစ်အုပ်ဖြစ်စေ ရေးရဲတော့မည် မဟုတ်။ စာအုပ်များဖြစ်စေ၊ ကိုယ်တိုင်ရေး အတ္ထုပ္ပတ္တိများဖြစ်စေ ရေးရန် သို့မဟုတ် ကူညီထောက်ပံ့ပေးမှုတစ်မျိုးမျိုး လုပ်ပေးသည်ဟု ယိုးမယ်ဖွဲ့ပြီး သူတို့၏ နာမည်ဂုဏ်သတင်းကို တည်ဆောက်ရန် ဆန္ဒရှိသောသူများ အားလုံးသည် မိမိတို့ကိုယ်ပိုင် စွမ်းရည်များကို အထင်ကြီးလွန်းသည့်၊ ဘုရားသခင်ကို ကြောက်ရွံ့သည့် စိတ်နှလုံးကို မပိုင်ဆိုင်သည့်၊ မိမိဆန္ဒအတိုင်း လိုက်လုပ်ရသည်ကို ကြိုက်သည့် မာနထောင်လွှားကာ စိတ်ကြီးဝင်ပြီး ရည်မှန်းချက်ကြီးသော လူများသာ ဖြစ်ကြသည်။ သမ္မာတရားကို အမှန်တကယ် လိုက်စားသော လူများသည် သူတို့၏ တာဝန်များကို ကောင်းစွာ ထမ်းဆောင်ရေး၊ သမ္မာတရားကို နားလည်ရေး၊ အခြေခံမူများနှင့်အညီ လုပ်ဆောင်ရေးတို့အပေါ်တွင် အားလုံး အာရုံစိုက်ထားကြသည်။ မိမိ၏ တာဝန်များကို ကောင်းစွာ ထမ်းဆောင်ခြင်း၊ စိတ်သဘောထား ပြောင်းလဲခြင်း၊ သမ္မာတရား စစ်မှန်မှုသို့ ဝင်ရောက်ခြင်း၊ အတွေ့အကြုံကို အခြေခံသည့် သက်သေခံချက်အစစ်အမှန် ရှိခြင်းတို့သည် အခြားအရာများထက် ပိုကောင်းသည်ဟု သူတို့ထင်ကြသည်။ ဤနည်းအတိုင်း လိုက်စားနိုင်သူတို့သည် ဉာဏ်အမြော်အမြင် အရှိဆုံးသော လူများ ဖြစ်ကြပြီး အသိစိတ် အရှိဆုံးသော လူများဖြစ်ကြသည်။

ကောက်နုတ်ချက် (၉)

သမ္မာကျမ်းစာ၏ ဓမ္မဟောင်းကျမ်းတွင် မှတ်တမ်းတင်ထားသော နောဧ၊ အာဗြဟံနှင့် ယောဘတို့အတွက်မူ သူတို့၏လူ့သဘာဝ ဝိသေသလက္ခဏာများမှာ မည်သည်တို့ဖြစ်သနည်း။ ဘုရားသခင်က သူတို့ကို လက်ခံနိုင်ဖွယ်ရှိသည်ဟု ထင်စေသည့် သာမန်လူ့သဘာဝ၏ မည်သည့်ဝိသေသလက္ခဏာများ သူတို့တွင် ရှိခဲ့သနည်း။ (သူတို့တွင် အထူးသဖြင့် အသိစိတ်နှင့် ဆင်ခြင်တုံတရားတို့ကို ပိုင်ဆိုင်ထားသည်။) ယင်းသည် လုံးဝ မှန်သည်။ ဘုရားသခင်က သူ့ကို ကိုယ်တိုင်ကိုယ်ကျ လုံးဝ စကားပြောခြင်းမရှိဘဲနှင့် သူ့ထံ ဘုရားသခင်သည် ကိုယ်တိုင်ကိုယ်ကျ ပေါ်ထွန်းခြင်းမရှိဘဲ အသက်အရွယ်အိုမင်းသည့်တိုင်အောင် ယောဘသည် နေထိုင်ခဲ့သည်။ သို့သော် ယောဘသည် ဘုရားသခင်ပြုလုပ်ခဲ့သမျှအရာတိုင်းကို နားလည်နိုင်ပြီး ခံစားနိုင်သည်။ နောက်ဆုံးတွင် သူသည် ဘုရားသခင်နှင့်ပတ်သက်၍ သူသိထားသည်တို့ကို စကားလုံးအချို့ဖြင့် အကျဉ်းချုပ်ဖော်ပြခဲ့သည်။ “ယေဟောဝါသည် ပေးတော်မူ၏၊ ပြီးလျှင် ယေဟောဝါသည် ပြန်နုတ်သိမ်းတော်မူ၏၊ ယေဟောဝါ၏ နာမတော်သည် မင်္ဂလာရှိပါစေ။” (ယောဘ ဝတ္ထု ၁:၂၁) ဤစကားများက ဘာကိုဆိုလိုသနည်း။ ၎င်းတို့သည် “ယေဟောဝါသည် ဘုရားသခင်ဖြစ်သည်၊ သူသည် ဖန်ဆင်းရှင်ဖြစ်သည်၊ သူသည် ကျွန်ုပ်၏ဘုရားသခင်ဖြစ်ပြီး သူစကားပြောသောအခါ သူပြောသည့်အကြောင်းအရာ၏တစ်ဝက်ကိုသာ ကျွန်ုပ်နားလည်လျှင်တောင်မှ နားထောင်ပြီး ပြောသည့်အတိုင်း အနည်းငယ်မျှမတိမ်းမစောင်းဘဲ လိုက်နာရမည်” ဟု ဆိုလိုသည်။ ယောဘ၏ ဘုရားသခင်အပေါ် သိမြင်မှုသည် ဤအဆင့်သို့ ရောက်သောအခါမှသာ ဘုရားသခင်သည် ယောဘကို လက်ခံနိုင်ဖွယ်ဖြစ်သည်ဟု မြင်ခဲ့သည်။ ယောဘတွင် ထိုကဲ့သို့သောအတွေ့အကြုံများနှင့် သဘောပေါက်နားလည်နိုင်စွမ်းတို့ ရှိခဲ့ပြီး ဘုရားသခင်က သူ့အပေါ် ချမှတ်ပေးသည့် စမ်းသပ်မှုများကိုလည်း လက်ခံနိုင်ပြီး ကျိုးနွံနာခံနိုင်ခဲ့သည်။ သူ၏ သာမန်လူ့သဘာဝ၏ အသိစိတ်နှင့် ဆင်ခြင်တုံတရားရှိခြင်းအပေါ် အခြေခံ၍ ဤအရာအားလုံးကို ရရှိခဲ့ခြင်းဖြစ်သည်။ ဘုရားသခင်ကို သူမြင်ခဲ့သည်ဖြစ်စေ မမြင်ခဲ့သည်ဖြစ်စေ၊ ဘုရားသခင်က သူ့ကို မည်သည့်အရာလုပ်ခဲ့သည်ဖြစ်စေ၊ ပြီးလျှင် ဘုရားသခင်က သူ့ကို စမ်းသပ်ခဲ့သည်ဖြစ်စေ မစမ်းသပ်ခဲ့သည်ဖြစ်စေ သို့မဟုတ် သူ့ရှေ့တွင် ပေါ်ထွန်းခဲ့သည်ဖြစ်စေ မပေါ်ထွန်းခဲ့သည်ဖြစ်စေ၊ “ယေဟောဝါသည် ကျွန်ုပ်၏ဘုရားသခင်ဖြစ်သည်၊ ဘုရားသခင် ညွှန်ကြားသည့်အရာကို ကျွန်ုပ် လိုက်နာရမည်၊ ဘုရားသခင် ဝမ်းမြောက်ရွှင်လန်းသည့်အရာကို ကျွန်ုပ် လုပ်ရမည်၊ နားလည်သည်ဖြစ်စေ နားမလည်သည်ဖြစ်စေ၊ သူ့လမ်းခရီးနောက်ကို ကျွန်ုပ်လိုက်ရမည်၊ ပြီးလျှင် သူ့ကို နားထောင်ပြီး ကျိုးနွံနာခံရမည်” ဟု သူအမြဲတမ်းယုံကြည်ခဲ့သည်။ ယောဘဝတ္ထုတွင် ယောဘ၏သားသမီးများသည် စားပွဲသောက်ပွဲများကို မကြာခဏ ကျင်းပခဲ့ကြကြောင်း၊ ယောဘသည် ထိုပွဲများတွင် မည်သည့်အခါမှ မပါဝင်ခဲ့ကြောင်းနှင့် ထိုအစား ဆုတောင်း၍ သူတို့အတွက် မီးရှို့ယဇ်ပူဇော်ခြင်းများကို ပြုလုပ်ပေးခဲ့ကြောင်းကို မှတ်တမ်းတင်ထားသည်။ ယောဘ မကြာခဏ ဤသို့လုပ်ခဲ့သည်ဟူသည့် အချက်က လူသားမျိုးနွယ်၏ စားသောက်ပျော်ပါးရာတွင် ဇိမ်ခံခြင်းနှင့် စားပွဲသောက်ပွဲများကျင်းပ၍ ပျော်ပါးကြသည့် လူသားမျိုးနွယ်၏အသက်တာကို ဘုရားသခင်သည် စက်ဆုပ်ရွံရှာသည်ကို သူ့စိတ်နှလုံးထဲတွင် သိနေခဲ့သည်ဆိုသည်ကို သက်သေပြသည်။ ဤသည်မှာ သမ္မာတရားဖြစ်သည်ကို ယောဘ၏စိတ်နှလုံးထဲတွင် နားလည်ခဲ့သည်၊ ဘုရားသခင်က ဤအကြောင်း ပြောသည်ကို သူတိုက်ရိုက် မကြားခဲ့ရသော်လည်း ဤသည်မှာ ဘုရားသခင်ဆန္ဒရှိသည့်အရာဖြစ်ကြောင်းကို သူ့စိတ်နှလုံးထဲတွင် ယောဘ သိနေခဲ့သည်။ ဘုရားသခင် ဆန္ဒရှိသည့်အရာကို ယောဘ သိနေခဲ့သောကြောင့် ဘုရားသခင်ကို နားထောင်ပြီး ကျိုးနွံနာခံနိုင်ခဲ့သည်။ ယင်းကို သူသည် တစ်ချိန်လုံး လက်ကိုင်ထားခဲ့ပြီး စားပွဲသောက်ပွဲများကျင်းပ၍ စားသောက်ရာတွင် သူမည်သည့်အခါကမှ မပါဝင်ခဲ့ချေ။ ယောဘသည် သမ္မာတရားကို နားလည်ခဲ့ပါသလော။ သူနားမလည်ခဲ့ပါ။ ဤအရာကို သူလုပ်နိုင်ခဲ့ခြင်းမှာ သူ့တွင် သာမန်လူ့သဘာဝ၏ အသိစိတ်နှင့် ဆင်ခြင်တုံတရားတို့ ရှိခြင်းကြောင့်ဖြစ်သည်။ အသိစိတ်နှင့် ဆင်ခြင်တုံတရားတို့အပြင် အရေးပါဆုံးအရာမှာ ဘုရားသခင်ကို သူစစ်မှန်စွာ ယုံကြည်ခဲ့ခြင်းဖြစ်သည်။ ဘုရားသခင်သည် ဖန်ဆင်းရှင်ဖြစ်ကြောင်းနှင့် ဖန်ဆင်းရှင်ပြောသည့်အရာသည် ဘုရားသခင်၏အလိုတော်ဖြစ်ကြောင်းကို သူ့စိတ်နှလုံး၏အတွင်းထဲမှနေ၍ သူမှတ်မိခဲ့သည်။ ယနေ့ခေတ်စကားအရ ယင်းသည် သမ္မာတရားဖြစ်သည်၊ ယင်းသည် အမြင့်ဆုံးညွှန်ကြားချက်ဖြစ်ပြီး ယင်းသည် လူသား လိုက်နာရမည့်အရာဖြစ်သည်။ လူက နားလည်သဘောပေါက်နိုင်သည်မှာ ဘုရားသခင်၏ ဆန္ဒဖြစ်စေ၊ ဘုရားသခင်မိန့်ခဲ့သည့် စကားအနည်းငယ်မျှကိုသာ ဖြစ်စေ၊ လူသားသည် လက်ခံပြီး လိုက်နာသင့်သည်။ ဤသည်မှာ အတိအကျပင် လူသားပိုင်ဆိုင်သင့်သည့် အသိစိတ်ဖြစ်သည်။ လူသားက ဤအသိစိတ်ကို ပိုင်ဆိုင်သောအခါ ဘုရားသခင်၏နှုတ်ကပတ်တော်ကို လိုက်နာရန်၊ သူ့နှုတ်ကပတ်တော်ကို လက်တွေ့ကျင့်သုံးရန်နှင့် ကျိုးနွံနာခံရန် လူသားအတွက် အများကြီး ပို၍လွယ်ကူလေသည်။ ထိုသို့လုပ်ခြင်းဖြင့် အခက်အခဲများနှင့် ဆင်းရဲဒုက္ခ မရှိတော့ဘဲ မည်သည့်ဟန့်တားသည့်အရာတစ်စုံတစ်ရာမှ မရှိတော့မည်မှာ အသေအချာဖြစ်သည်။ သမ္မာတရားများစွာကို ယောဘ နားလည်ခဲ့သလော။ ဘုရားသခင်ကို သူသိခဲ့သလော။ ဘုရားသခင်၏ပိုင်ဆိုင်မှုများနှင့် ဖြစ်တည်မှု သို့မဟုတ် သူ့စိတ်သဘောထားအနှစ်သာရတို့အကြောင်းကို သူသိခဲ့သလော။ ယနေ့ခေတ်လူများနှင့်နှိုင်းယှဉ်ပါက ဘုရားသခင်ကို သူမသိခဲ့ပါ၊ အလွန်အနည်းအကျဉ်းလောက်ကို သူနားလည်ခဲ့သည်။ သို့ရာတွင် ယောဘ ပိုင်ဆိုင်ခဲ့သည့်အရာမှာ သူနားလည်သမျှအားလုံးကို လက်တွေ့ကျင့်သုံးသည့် အရည်အသွေးဖြစ်သည်။ တစ်စုံတစ်ခုကို နားလည်ပြီးနောက် သူသည် နာခံပြီး လိုက်နာသည်။ ဤသည်မှာ သူ့လူ့သဘာဝ၏အမွန်မြတ်ဆုံးသွင်ပြင်လက္ခဏာဖြစ်ပြီး လူအများက သူ့အပေါ် အထင်သေးခံရဆုံးအရာလည်းဖြစ်သည်။ “ယောဘက စားပွဲသောက်ပွဲကျင်းပခြင်းကို ရှောင်နေခြင်း မဟုတ်သလော။ ဘုရားရှေ့တွင် မီးရှို့ယဇ်ပူဇော်ပွဲကို ပုံမှန် သူလုပ်နေခြင်း မဟုတ်သလော။ ယခုခေတ်စကားအရဆိုလျှင် ကာမဂုဏ်အာရုံနှစ်သိမ့်မှုပေးခြင်းများနှင့် ဇိမ်ခံခြင်းကို သူရှောင်နေခြင်း မဟုတ်သလော” ဟု လူများကတွေးသည်။ ဤသည်တို့မှာ အပေါ်ယံအရေးကိစ္စတစ်ခုထက်ပို၍ ဘာမှမဟုတ်ပါ။ သို့သော် ဤအရာများ၏နောက်ကွယ်ရှိ ယောဘ၏စိတ်သဘောထား၊ အနှစ်သာရနှင့် လူ့သဘာဝတို့ကို သင်ကြည့်သောအခါ ယင်းတို့သည် ရိုးရှင်းသောအရေးကိစ္စများမဟုတ်ကြောင်း သို့မဟုတ် အောင်မြင်အောင်လုပ်ရန် အလွန်မလွယ်ကူကြောင်းကို သင်နားလည်လာလိမ့်မည်။ သာမန်လူတစ်ယောက်က ပိုက်ဆံချွေတာရန်အတွက် စားပွဲသောက်ပွဲများကျင်းပရာမှ ရှောင်ရှားဖို့ဆိုလျှင် အောင်မြင်အောင်လုပ်ဖို့ လွယ်ကူသည်။ သို့သော် ယောဘသည် ထိုအချိန်က လူချမ်းသာတစ်ဦးဖြစ်သည်။ မည်သည့်လူချမ်းသာက စားပွဲသောက်ပွဲများကို မကျင်းပဖို့ ရွေးချယ်မည်နည်း။ သို့ဆိုလျှင် ယောဘသည် အဘယ်ကြောင့် စားပွဲသောက်ပွဲများကျင်းပရာမှ ရှောင်ရှားနိုင်ရသနည်း။ (ဘုရားသခင်က ယင်းကို စက်ဆုပ်ရွံရှာမှန်း သူသိခဲ့သည်။ သူသည် ဘုရားသခင်ကို ကြောက်ရွံ့ရိုသေနိုင်ခဲ့ပြီး မကောင်းသောအကျင့်ကို ရှောင်နိုင်ခဲ့သည်။) အမှန်ပင်။ ဘုရားသခင်ကို ကြောက်ရွံ့ရိုသေရာတွင်နှင့် မကောင်းသောအကျင့်ကို ရှောင်ရာတွင် ယောဘသည် မည်သည့်အရာကို သေသေချာချာ လက်တွေ့ကျင့်သုံးခဲ့သနည်း။ ဘုရားသခင် စက်ဆုပ်ရွံရှာသည့် ထိုအရာများသည် အားလုံး မကောင်းမှုဖြစ်သည်ကို သူသိခဲ့သည်၊ ထို့ကြောင့် ဘုရားသခင်၏နှုတ်ကပတ်တော်ကို သူလိုက်နာခဲ့ပြီး ဘုရားသခင် စက်ဆုပ်ရွံရှာသည့် မည်သည့်အရာတစ်စုံတစ်ခုကိုမှ သူမလုပ်ခဲ့ပေ။ မည်သူက မည်သည့်အရာကို ပြောသည်ဖြစ်စေ ဤအရာများကို သူမည်သည့်နည်းနှင့်မျှ မလုပ်ခဲ့ပါ။ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခြင်းဆိုသည်မှာ ဤသည်ကို ဆိုလိုခြင်းဖြစ်သည်။ ယောဘသည် အဘယ်ကြောင့် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်နိုင်ရသနည်း။ သူ့စိတ်နှလုံးထဲတွင် သူမည်သည့်အရာကို တွေးနေသနည်း။ ဤဒုစရိုက်ကိစ္စများကို မလုပ်မိရန် သူမည်သို့ တတ်နိုင်သနည်း။ သူ့တွင် ဘုရားသခင်ကို ကြောက်ရွံ့သောစိတ်နှလုံးတစ်ခု ရှိခဲ့သည်။ ဘုရားသခင်ကို ကြောက်ရွံ့သောစိတ်နှလုံးတစ်ခုရှိခြင်းဆိုသည်မှာ မည်သည်ကိုဆိုလိုသနည်း။ သူ့စိတ်နှလုံးသည် ဘုရားသခင်ကို ကြောက်ရွံ့ကြောင်း၊ ဘုရားသခင်ကို ကြီးမြတ်သူအဖြစ် ဂုဏ်ပြုနိုင်ကြောင်းနှင့် သူ့စိတ်နှလုံးထဲတွင် ဘုရားသခင်အတွက် နေရာတစ်နေရာရှိကြောင်းကို ဆိုလိုသည်။ ၎င်းကို ဘုရားသခင်မြင်မည်ကို သူမကြောက်ပါ၊ ဘုရားသခင် အမျက်ထွက်မည်ကိုလည်း သူမကြောက်ပါ။ ထိုအစား ဘုရားသခင်ကို ကြီးမြတ်သူအဖြစ် သူ့စိတ်နှလုံးထဲတွင် ဂုဏ်ပြုသည်၊ ဘုရားသခင် စိတ်ကျေနပ်စေဖို့ ဆန္ဒရှိပြီး ဘုရားသခင်၏နှုတ်ကပတ်တော်များကို မြဲမြံစွာ စွဲကိုင်ထားဖို့ ဆန္ဒရှိသည်။ ထိုအကြောင်းကြောင့် သူသည် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်နိုင်ခဲ့ခြင်းဖြစ်သည်။ ယခု လူတိုင်းက “ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့်ကို ရှောင်ခြင်း” ဆိုသည့် စာလုံးစုကို ပြောနိုင်ကြသော်လည်း ယင်းကို ယောဘ မည်သို့အထမြောက်ခဲ့သည်ကို သူတို့ မသိကြပေ။ အမှန်မှာ ယောဘသည် ဘုရားသခင်ကို ယုံကြည်ရာတွင် “ဘုရားသခင်ကို ကြောက်ရွံ့ရိုသေခြင်းနှင့် မကောင်းသောအကျင့်ကို ရှောင်ခြင်း” ကို အခြေခံအကျဆုံးနှင့် အရေးအကြီးဆုံးအဖြစ် ထုတ်ဖော်၍ ပြောခဲ့သည်။ ထို့ကြောင့် သူသည် ပညတ်တော်တစ်ပါးကို မြဲမြံစွာ စွဲကိုင်ထားသကဲ့သို့ ဤစကားများကို မြဲမြံစွာ စွဲကိုင်ထားနိုင်ခဲ့သည်။ ဘုရားသခင်၏နှုတ်ကပတ်တော်များကို သူနားထောင်ခဲ့သည်မှာ ဘုရားသခင်ကို ကြီးမြတ်သူအဖြစ် သူ့စိတ်နှလုံးက ဂုဏ်ပြုခဲ့သောကြောင့်ဖြစ်သည်။ လူသား၏အမြင်တွင် ဘုရားသခင်၏နှုတ်ကပတ်တော်များသည် မည်မျှ မထူးခြားဘဲ သာမညဖြစ်နေပါစေ၊ ၎င်းတို့သည် သာမန်စကားလုံးများမျှသာ ဖြစ်နေလျှင်တောင်မှ ယောဘ၏စိတ်နှလုံးထဲတွင် ဤနှုတ်ကပတ်တော်များသည် အမြတ်ဆုံးဖြစ်သောဘုရားသခင်ထံမှ လာသည်။ ၎င်းတို့သည် အကြီးကျယ်ဆုံး၊ အရေးအကြီးဆုံးစကားလုံးများဖြစ်ကြသည်။ ၎င်းတို့သည် လူများ အထင်သေးသောစကားလုံးများဖြစ်နေလျှင်တောင်မှ ဘုရားသခင်၏နှုတ်ကပတ်တော်များဖြစ်နေသရွေ့၊ လူတို့သည် ယင်းကြောင့် လှောင်ပြောင်သရော်ခံရလျှင်တောင်မှ သို့မဟုတ် အသရေဖျက်ခံရလျှင်တောင်မှ ၎င်းတို့ကို စောင့်ကြည့်လေ့လာသင့်သည်။ သူတို့သည် ဆင်းရဲဒုက္ခနှင့်ကြုံရလျှင်တောင်မှ သို့မဟုတ် ဖိစီးနှိပ်စက်ခံရလျှင်တောင်မှ သူ့နှုတ်ကပတ်တော်များကို အဆုံးအထိ မြဲမြံစွာ စွဲကိုင်ထားရမည်။ ၎င်းတို့အပေါ် သူတို့လက်မလျှော့သင့်ပါ။ ဘုရားသခင်ကို ကြောက်ရွံ့ရိုသေခြင်းဆိုသည်မှာ ဤသည်ကို ဆိုလိုသည်။ လူသားထံမှ ဘုရားသခင် တောင်းဆိုသောစကားလုံးတိုင်းကို သင်မြဲမြံစွာ စွဲကိုင်ထားရမည်။ ဘုရားသခင် တားမြစ်ထားသောထိုအရာများ သို့မဟုတ် ဘုရားသခင် စက်ဆုပ်သောထိုအရာများအတွက်မူ ၎င်းတို့အကြောင်းကို သင်မသိလျှင် ကိစ္စမရှိပါ၊ သို့သော် သင်သိလျှင် ထိုအခါ သင်သည် ထိုအရာများကို လုံးဝ မလုပ်ရန် တတ်နိုင်သင့်သည်။ သင့်မိသားစုက သင့်ကို စွန့်လွှတ်လိုက်လျှင်တောင်မှ၊ ဘာသာတရားမရှိသူများက သင့်ကို ပျက်ရယ်ပြုလျှင်တောင်မှ သို့မဟုတ် သင်နှင့်နီးစပ်သူများက လှောင်ပြောင်ပြီး သင့်အား သရော်ကြလျှင်တောင်မှ သင်သည် မြဲမြံစွာ စွဲကိုင်ထားနိုင်သင့်သည်။ သင်အဘယ်ကြောင့် မြဲမြံစွာ စွဲကိုင်ထားဖို့ လိုအပ်သနည်း။ သင်၏ စမှတ်က မည်သည့်အရာဖြစ်သနည်း။ သင်၏ စည်းမျဉ်းများက မည်သည်တို့နည်း။ ယင်းမှာ “ကျွန်ုပ်သည် ဘုရားသခင်၏ နှုတ်ကပတ်တော်များကို မြဲမြံစွာ စွဲကိုင်ထားပြီး သူ့ဆန္ဒများအတိုင်းလုပ်ရမည်။ ဘုရားသခင် ကြိုက်နှစ်သက်သောအရာများကို လုပ်ရာတွင် ကျွန်ုပ်သည် မြဲမြံရလိမ့်မည်။ ဘုရားသခင် စက်ဆုပ်သောအရာများကို စွန့်လွှတ်ရာတွင် ဆုံးဖြတ်ချက်ပြတ်သားရလိမ့်မည်။ ဘုရားသခင်၏ရည်ရွယ်ချက်ကို ကျွန်ုပ် မသိလျှင် ရပါသည်၊ သို့သော် သူ့ရည်ရွယ်ချက်ကို ကျွန်ုပ် အမှန်တကယ်သိပြီး နားလည်လျှင် ထိုအခါ သူ့နှုတ်ကပတ်တော်များကို နားထောင်ပြီး ကျိုးနွံနာခံရာတွင် ကျွန်ုပ်သည် ဆုံးဖြတ်ချက်ပြတ်သားရလိမ့်မည်။ မည်သူမှ ကျွန်ုပ်ကို ဟန့်တားရန် တတ်နိုင်လိမ့်မည်မဟုတ်ပါ၊ ကမ္ဘာကြီး အဆုံးသတ်သွားလျှင်တောင် ကျွန်ုပ်သည် မယိမ်းယိုင်ပါ” ဟူ၍ ဖြစ်သည်။ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခြင်းဆိုသည်မှာ ဤသည်ကို ဆိုလိုသည်။

မကောင်းမှုကို ရှောင်ဖို့ တတ်နိုင်ရန် လူများအတွက် ကြိုတင်သတ်မှတ်ချက်မှာ ဘုရားသခင်ကို ကြောက်ရွံ့သောစိတ်နှလုံးတစ်ခုရှိခြင်းဖြစ်သည်။ ဘုရားသခင်ကို ကြောက်ရွံ့သောစိတ်နှလုံးတစ်ခုကို မည်သို့ပြုလုပ်သနည်း။ ဘုရားသခင်ကို ကြီးမြတ်သူအဖြစ် ဂုဏ်ပြုခြင်းဖြင့်ပြုလုပ်သည်။ ဘုရားသခင်ကို ကြီးမြတ်သူအဖြစ် ဂုဏ်ပြုခြင်းဆိုသည်မှာ ဘာကို ဆိုလိုသနည်း။ ယင်းမှာ လူတစ်ဦးက ဘုရားသခင်သည် အရာခပ်သိမ်းအပေါ် အချုပ်အခြာအာဏာရှိကြောင်းကို သိပြီး သူတို့၏စိတ်နှလုံးက ဘုရားသခင်ကို ကြောက်ရွံ့သောအချိန်ကို ဆိုလိုသည်။ ရလဒ်အနေဖြင့် မည်သည့်အခြေအနေကိုမဆို အကဲဖြတ်သောအခါ ဘုရားသခင်၏နှုတ်ကပတ်တော်များကို သူတို့ အသုံးပြုနိုင်ပြီး ဘုရားသခင်၏နှုတ်ကပတ်တော်များကို သူတို့၏စံနှုန်းနှင့် စံသတ်မှတ်ချက်အဖြစ် သုံးသည်။ ဤသည်မှာ ဘုရားသခင်ကို ကြီးမြတ်သူအဖြစ် ဂုဏ်ပြုခြင်းဖြစ်သည်။ ရိုးရှင်းစွာပြောရလျှင် ဘုရားသခင်ကို ကြီးမြတ်သူအဖြစ် ဂုဏ်ပြုခြင်းသည် ဘုရားသခင်ကို သင့်စိတ်နှလုံးထဲတွင် ရှိရန်၊ သင့်စိတ်နှလုံးထဲတွင် ဘုရားသခင်ကို နှလုံးသွင်းထားရန်၊ သင်လုပ်သည့်အရာများတွင် သင့်ကိုယ်သင် မမေ့ရန်နှင့် သင့်ဘာသာသင် ဖောက်ထွက်ဖို့ မကြိုးစားဘဲ ထိုအစား ဘုရားသခင်ကို အုပ်ထိန်းစေရန်တို့ဖြစ်သည်။ အရာတိုင်းတွင် “ဘုရားသခင်ကို ကျွန်ုပ် ယုံကြည်ပြီး ဘုရားသခင်နောက်ကို လိုက်သည်။ ကျွန်ုပ်သည် ဘုရားသခင်က ရွေးချယ်ထားသည့် သေးငယ်သောဖန်ဆင်းခံလူသားတစ်ဦးသာဖြစ်သည်။ ကျွန်ုပ်၏ကိုယ်ပိုင်ဆန္ဒမှလာသည့် အမြင်များ၊ အကြံပြုချက်များနှင့် ဆုံးဖြတ်ချက်များကို လက်လွှတ်သင့်ပြီး ဘုရားသခင်သာ ကျွန်ုပ်၏ အရှင်သခင် ဖြစ်စေသင့်သည်။ ဘုရားသခင်သည် ကျွန်ုပ်၏ သခင်၊ ကျွန်ုပ်၏ ကျောက်နှင့် အရာတိုင်းတွင် ကျွန်ုပ်၏ လမ်းခရီးကို လမ်းညွှန်ပြသပေးသည့် တောက်ပသောအလင်းရောင်ဖြစ်သည်။ ကိုယ့်ကိုယ်ကိုယ် ဦးစားမပေးဘဲ သူ့နှုတ်ကပတ်တော်များနှင့် လိုအင်ဆန္ဒများအတိုင်း ကိစ္စများကို ကျွန်ုပ် လုပ်ရမည်” ဟု သင်တွေးသည်။ သင့်စိတ်နှလုံးထဲတွင် ဘုရားသခင်ရှိခြင်းဆိုသည်မှာ ဤသည်ကို ဆိုလိုသည်။ သင်တစ်စုံတစ်ခုလုပ်လိုသောအခါ စိတ်လိုက်မာန်ပါ လုပ်ခြင်း သို့မဟုတ် အလျင်စလိုလုပ်ခြင်းတို့ မလုပ်ပါနှင့်။ ဘုရားသခင်သည် သင့်လုပ်ရပ်များကို စက်ဆုပ်ရွံရှာသွားမည်လား၊ ပြီးလျှင် သင့်လုပ်ရပ်များသည် သူ့ရည်ရွယ်ချက်များနှင့်အညီဖြစ်မဖြစ်၊ ဘုရားသခင်၏နှုတ်ကပတ်တော်များက မည်သို့ပြောထားသည်ဆိုသည်တို့ကို ပထမ စဉ်းစားကြည့်ပါ။ သင့်စိတ်နှလုံးထဲတွင် ပထမဆုံး သင့်ကိုယ်သင် မေးကြည့်ပါ၊ စဉ်းစားပါ၊ ပြီးလျှင် တွေးတောချင့်ချိန်ပါ။ အလျင်မလိုပါနှင့်။ အလျင်လိုခြင်းသည် စိတ်လိုက်မာန်ပါပြုလုပ်ခြင်းဖြစ်ပြီး လူသားဆန္ဒနှင့် တဇောက်ကန်းလုပ်ဆောင်မှုတို့ကြောင့် စိတ်ပါဝင်စားခြင်းဖြစ်သည်။ သင်သည် အမြဲတမ်း အလျင်လိုပြီး စိတ်မြန်နေပါက ဘုရားသခင်သည် သင့်စိတ်နှလုံးထဲတွင် ရှိမနေခြင်းကို ပြသည်။ ထိုအခါ ဘုရားသခင်ကို ကြီးမြတ်သူအဖြစ် သင်ဂုဏ်ပြုသည်ဟု သင်ပြောသောအခါ ဤစကားများသည် အနှစ်မပါသည့်စကားများ ဖြစ်မနေဘူးလော။ သင့်စစ်မှန်မှုသည် ဘယ်မှာနည်း။ သင့်တွင် စစ်မှန်မှု မရှိပါ။ ပြီးလျှင် သင်သည် ဘုရားသခင်ကို ကြီးမြတ်သူအဖြစ် သင်ဂုဏ်မပြုနိုင်ပါ။ အခါတိုင်းတွင် သင့်အလိုဆန္ဒအတိုင်း လုပ်ပြီး၊ ကိစ္စရပ်များအားလုံးတွင် သင်သည် အိမ်ကြီးရှင်သခင်ကဲ့သို့ ပြုမူသည်။ သို့ဆိုလျှင် သင့်တွင် ဘုရားသခင်ကို ကြောက်ရွံ့သောစိတ်နှလုံးတစ်ခုရှိသည်ဟု သင်ပြောလျှင် ဤသည်မှာ အဓိပ္ပါယ်မဲ့သည်မဟုတ်လော။ သင်သည် လူများကို ဤစကားများဖြင့် လှည့်စားနေခြင်းဖြစ်သည်။ အကယ်၍ လူတစ်ယောက်တွင် ဘုရားသခင်ကို ကြောက်ရွံ့သောစိတ်နှလုံးတစ်ခုရှိပါက ယင်းက မည်သို့ အမှန်တကယ် သူ့ဘာသာ ပေါ်ထင်သနည်း။ ဘုရားသခင်ကို ကြီးမြတ်သူအဖြစ် ဂုဏ်ပြုခြင်းဖြင့်ဖြစ်သည်။ ဘုရားသခင်ကို ကြီးမြတ်သူအဖြစ် ဂုဏ်ပြုခြင်းကို အခိုင်အမာပေါ်ထင်အောင်ပြုသည့်အရာမှာ ဘုရားသခင်သည် သူတို့၏စိတ်နှလုံးထဲရှိ အထွတ်အမြတ်ဆုံးနေရာတွင် နေရာတစ်နေရာရှိနေခြင်းဖြစ်သည်။ သူတို့၏စိတ်နှလုံးထဲတွင် ဘုရားသခင်ကို သူတို့၏ဆရာအရှင်ဖြစ်ရန်နှင့် ဩဇာအာဏာကိုင်စွဲရန် သူတို့ အခွင့်ပေးထားသည်။ တစ်စုံတစ်ခုဖြစ်သောအခါ သူတို့တွင် ဘုရားသခင်ကို ကျိုးနွံနာခံသောစိတ်နှလုံးတစ်ခုရှိသည်။ သူတို့သည် အလျင်စလိုမလုပ်ပါ၊ စိတ်လိုက်မာန်ပါမလုပ်ပါ။ ပြီးလျှင် သူတို့သည် စိတ်မြန်လက်မြန်လည်း မလုပ်ကြပါ။ သို့သော် ထိုအစား သူတို့သည် တည်တည်ငြိမ်ငြိမ်ဖြင့် ရင်ဆိုင်နိုင်ကြပြီး သမ္မာတရားစည်းမျဉ်းများကို ရှာဖွေရန် ဘုရားသခင်၏ ရှေ့တော်မှောက်တွင် သူတို့ကိုယ်သူတို့ ဆိတ်ငြိမ်နိုင်ကြသည်။ ကိစ္စများကို ဘုရားသခင်၏နှုတ်ကပတ်တော်အတိုင်း သို့မဟုတ် သင့်ကိုယ်ပိုင်ဆန္ဒအတိုင်း လုပ်သည်ဖြစ်စေ မလုပ်သည်ဖြစ်စေ၊ ပြီးလျှင် သင့်ကိုယ်ပိုင်ဆန္ဒကို သင်ခွင့်ပြုသည်ဖြစ်စေ သို့မဟုတ် ဘုရားသခင်၏နှုတ်ကပတ်တော်ကို အုပ်ထိန်းစေခွင့်ပြုသည်ဖြစ်စေ သင့်စိတ်နှလုံးထဲတွင် ဘုရားသခင်ရှိမရှိဆိုသည့်အပေါ် မူတည်သည်။ သင်က ဘုရားသခင်သည် သင့်စိတ်နှလုံးထဲတွင် ရှိသည်ဟု ပြောသည်၊ သို့သော် တစ်စုံတစ်ခု ဖြစ်ပျက်သောအခါ သင်သည် ဆင်ကန်းတောတိုးလုပ်သည်။ ဘုရားသခင်ကို ဘေးသို့ တွန်းဖယ်ပစ်ရင်း အပြီးသတ်ဆုံးဖြတ်ချက်ကို ကိုယ့်ဘာသာချစေတော့သည်။ ဤသည်မှာ ဘုရားသခင်ရှိသည့် စိတ်နှလုံး၏ သရုပ်သကန်ဖြစ်သလော။ တစ်စုံတစ်ခု ဖြစ်ပျက်သောအခါ ဘုရားသခင်ထံ ဆုတောင်းနိုင်သောလူအချို့ရှိသည်၊ သို့သော် ဆုတောင်းပြီးနောက်တွင် “ဒီဟာကို ငါလုပ်သင့်တာလို့ ငါထင်တယ်။ ဟိုဟာကို ငါလုပ်သင့်တာလို့ ငါထင်တယ်” ဟု တွေးလျက် သူတို့သည် ကိစ္စများကို အလေးအနက် ဆက်စဉ်းစားနေသည်။ သင့်ကိုယ်ပိုင်ဆန္ဒနောက်ကို သင်အမြဲတမ်းလိုက်ပြီး သူတို့က သင့်ကို မည်မျှမိတ်သဟာယပြုပါစေ မည်သူ့ကိုမှ သင်နားမထောင်ပေ။ ဤသည်မှာ ဘုရားသခင်ကို ကြောက်ရွံ့သောစိတ်နှလုံးတစ်ခု မရှိခြင်း၏ သရုပ်သကန်မဟုတ်လော။ သမ္မာတရားစည်းမျဉ်းများကို သင်မရှာဖွေသည့်အပြင် သမ္မာတရားကို လက်တွေ့မကျင့်သုံးသောကြောင့် ဘုရားသခင်ကို ကြီးမြတ်သူအဖြစ် ဂုဏ်ပြုပြီး ဘုရားသခင်ကို ကြောက်ရွံ့သောစိတ်နှလုံးတစ်ခု ရှိသည်ဟု သင်ဆိုသောအခါ ၎င်းတို့သည် အနှစ်မပါသည့်စကားများသာဖြစ်ကြလေသည်။ ဘုရားသခင်ကို စိတ်နှလုံးများထဲ မရှိသောလူများနှင့် ဘုရားသခင်ကို ကြီးမြတ်သူအဖြစ် ဂုဏ်ပြုရန် မတတ်နိုင်သောလူများသည် ဘုရားသခင်ကို ကြောက်ရွံ့သောစိတ်နှလုံးတစ်ခု မရှိကြသောလူများဖြစ်သည်။ တစ်စုံတစ်ခု ဖြစ်ပျက်သောအခါ သမ္မာတရားကို ရှာဖွေရန် မတတ်နိုင်ကြသောလူများနှင့် ဘုရားသခင်ကို ကျိုးနွံနာခံသောစိတ်နှလုံးတစ်ခု မရှိကြသောလူများသည် ကောင်းဆိုးကျိုးပြစ်ကို အသိစိတ်နှင့် ဆင်ခြင်တုံတရား ကင်းမဲ့သောလူများအားလုံးဖြစ်သည်။ အကယ်၍ လူတစ်ယောက်သည် အသိစိတ်နှင့် ဆင်ခြင်တုံတရား အမှန်ရှိသည်ဆိုလျှင် တစ်စုံတစ်ခု ဖြစ်ပျက်သောအခါ သူတို့သည် သမ္မာတရားကို အလိုအလျောက်ရှာဖွေနိုင်ကြလိမ့်မည်။ “ဘုရားသခင်ကို ကျွန်ုပ် ယုံကြည်သည်။ ဘုရားသခင်၏ ကယ်တင်ခြင်းကို ရှာဖွေရန် ကျွန်ုပ် လာခဲ့ပြီ။ ကျွန်ုပ်တွင် ဖောက်ပြန်ပျက်စီးသောစိတ်သဘောထားရှိသောကြောင့် ကျွန်ုပ်လုပ်သမျှအရာတိုင်းမှာ တစ်ဦးတည်းဩဇာအာဏာရှိသူအဖြစ် ကိုယ့်ကိုယ်ကိုယ် ကျွန်ုပ် အမြဲတမ်း ဆက်ဆံသည်၊ ဘုရားသခင်၏ရည်ရွယ်ချက်များကို ကျွန်ုပ် အမြဲတမ်း ဆန့်ကျင်သည်။ ကျွန်ုပ် နောင်တရရမည်။ ဤနည်းအတိုင်း ဘုရားသခင်ကို ကျွန်ုပ် ဆက်ပြီး မပုန်ကန်နိုင်တော့။ ဘုရားသခင်ထံ ကျိုးနွံနာခံရန်နည်းလမ်းကို ကျွန်ုပ် သင်ယူရမည်။ ဘုရားသခင်၏နှုတ်ကပတ်တော်များက ဘာကို ပြောသည်၊ ပြီးလျှင် သမ္မာတရားစည်းမျဉ်းများက ဘာဖြစ်သည်ဆိုသည်တို့ကို ကျွန်ုပ် ရှာဖွေရမည်” ဟု သူတို့ ပထမဆုံး တွေးရမည်။ ဤသည်တို့သည် သာမန်လူ့သဘာဝ၏ ဆင်ခြင်တုံတရားမှ ထွက်ပေါ်လာသည့် အတွေးများနှင့် ရည်မှန်းချက်များဖြစ်ကြသည်။ ဤသည်တို့သည် ကိစ္စများကို သင်လုပ်ရာတွင် ရှိသင့်ရှိထိုက်သောစည်းမျဉ်းများနှင့် သဘောထားတို့ဖြစ်ကြသည်။ သာမန်လူ့သဘာဝ၏ အသိစိတ်ကို သင်ပိုင်ဆိုင်သောအခါ ဤသဘောထားကို သင်ပိုင်ဆိုင်ပြီဖြစ်သည်။ သာမန်လူ့သဘာဝ၏ အသိစိတ်ကို သင်မပိုင်ဆိုင်သောအခါ ဤသဘောထားကို သင်မပိုင်ဆိုင်ပါ။ ထို့ကြောင့် သာမန်လူ့သဘာဝ၏ အသိစိတ်ကို ပိုင်ဆိုင်ခြင်းသည် အရေးပါပြီး အလွန်အရေးကြီးသည်။ ယင်းသည် လူများ သမ္မာတရားကို နားလည်ခြင်းနှင့် ကယ်တင်ခြင်းရရှိခြင်းတို့နှင့် တိုက်ရိုက်ဆက်စပ်နေသည်။


သမ္မာတရားအား ရှာဖွေခြင်း၊ လက်တွေ့လုပ်ဆောင်ခြင်းနှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၁၀)

မိမိတို့၏တာဝန်က အလုပ်များလာသည်နှင့် တစ်ပြိုင်နက် တွေ့ကြုံရန် မစွမ်းဆောင်နိုင်ဖြစ်လာပြီး သာမန်အခြေအနေကို ထိန်းသိမ်းရန် မတတ်နိုင်ကြသော လူများစွာရှိသည်။ ရလဒ်အနေဖြင့် ၎င်းတို့သည် စုဝေးပွဲတစ်ခုပြုလုပ်ရန်၊ သမ္မာတရားကို ၎င်းတို့အား မိတ်သဟာယပြုပေးရန် အစဉ်တောင်းဆိုကြ၏။ ဤတွင် မည်သည့်အရာ ဖြစ်ပျက်နေသနည်း။ ၎င်းတို့သည် သမ္မာတရားကို နားမလည်ကြ၊ စစ်မှန်သည့်လမ်းတွင် အခြေခံအုတ်မြစ် မရှိကြပေ။ ဤသို့သောသူတို့သည် မိမိတို့တာဝန်ကို ထမ်းဆောင်သောအခါ စိတ်အားထက်သန်မှု၏ တွန်းအားပေးခြင်းကို ခံရပြီး ကြာရှည်မခံနိုင်ကြချေ။ လူတို့သည် သမ္မာတရားကို နားမလည်သောအခါ ၎င်းတို့လုပ်သမျှတွင် အဘယ်စည်းမျဉ်းမျှ မရှိ။ ၎င်းတို့ကို တစ်စုံတစ်ခု လုပ်ဆောင်ရန် စီစဉ်ပေးလျှင် ရှုပ်ထွေးသွားအောင် ၎င်းတို့ပြုလုပ်ကြသည်။ ၎င်းတို့သည် ၎င်းတို့လုပ်ဆောင်သည့်အရာတွင် ပေါ့ဆကြသည်။ စည်းမျဉ်းကိုလည်း မရှာဖွေကြ။ ပြီးလျှင် ၎င်းတို့၏ စိတ်နှလုံးတွင် ကျိုးနွံနာခံခြင်းမရှိပေ။ ဤသည်မှာ ၎င်းတို့သည် သမ္မာတရားကို မချစ်ကြောင်း၊ ဘုရားသခင်၏ အလုပ်ကို တွေ့ကြုံရန် မစွမ်းဆောင်နိုင်ကြောင်း သက်သေပြသည်။ မည်သည့်အရာကို သင်လုပ်ဆောင်သည်ဖြစ်စေ အဘယ်ကြောင့် သင်လုပ်ဆောင်နေသည်၊ ဤအရာကို လုပ်ဆောင်ရန် မည်သည့် ရည်ရွယ်ချက်က သင့်ကို ညွှန်ကြားသည်၊ ယင်းကို လုပ်ဆောင်ရာတွင် မည်သည့် အဓိပ္ပါယ်ရှိသည်ဆိုသည်၊ ထိုကိစ္စရပ်၏ သဘောသဘာဝမှာ မည်သည့်အရာဖြစ်သည်နှင့် သင်လုပ်ဆောင်နေသည့်အရာက အပြုသဘောဆောင်သည့်အရာ သို့မဟုတ် အပျက်သဘောဆောင်သည့်အရာ ဟုတ်မဟုတ် ဆိုသည်တို့ကို ဦးစွာပထမ သင်နားလည်သင့်၏။ ဤကိစ္စရပ်အားလုံးကို သင် ရှင်းရှင်းလင်းလင်း သိနားလည်ရမည်။ သင့်အတွက် ကိုယ်ကျင့်တရားနှင့် ပြုမူနိုင်ရန် ဤအရာက အတော်လေး လိုအပ်ပေသည်။ သင်၏ တာဝန်ကို ထမ်းဆောင်ခြင်းအဖြစ် အမျိုးအစားသတ်မှတ်နိုင်သည့်အရာတစ်ခုကို သင်လုပ်ဆောင်နေပါက၊ သင် တွေးဆသင့်၏။ ကျွန်ုပ်၏ တာဝန်ကို ဝတ်ကျေတမ်းကျေသာ လုပ်ဆောင် မနေဖို့ရန်အလို့ငှာ ကျွန်ုပ်၏ တာဝန်ကို ကျွန်ုပ် မည်သို့ ကောင်းစွာ ဖြည့်ဆည်းသင့်သနည်း။ ဤကိစ္စရပ်တွင် သင် ဘုရားသခင်ကို ဆုတောင်းပြီး တိုးဝင်ချဉ်းကပ်သင့်၏။ ဘုရားသခင်ထံ ဆုတောင်းခြင်းသည် တိုးဝင်ချဉ်းကပ်ခြင်းဟူသည်မှာ ဤကိစ္စရပ်တွင် သမ္မာတရား၊ လက်တွေ့လုပ်ဆောင်ဖို့ နည်းလမ်း၊ ဘုရားသခင်၏ လိုအင်ဆန္ဒများနှင့် ဘုရားသခင်ကို မည်သို့စိတ်ကျေနပ်စေရမည်ကို ရှာဖွေခြင်းတို့ ဖြစ်သည်။ ဆုတောင်းခြင်းသည် ဤသက်ရောက်မှုများရရှိရန်ဖြစ်သည်။ ဘုရားသခင်အား ဆုတောင်းခြင်း၊ ဘုရားသခင်ထံ နီးကပ်စွာသွားခြင်း၊ ဘုရားနှုတ်ကပတ်တော်များကို ဖတ်ခြင်းတို့သည် ဘာသာရေးအခမ်းအနားများ၊ သို့မဟုတ် အပြင်ပန်းလုပ်ဆောင်မှုများ မဟုတ်ပေ။ ဘုရားသခင်၏ ရည်ရွယ်ချက်များအား ရှာဖွေပြီးနောက် သမ္မာတရားနှင့်အညီ လက်တွေ့လုပ်ဆောင်ခြင်း ရည်ရွယ်ချက်အတွက် ယင်းကို လုပ်ဆောင်ခြင်းဖြစ်သည်။ သင် မည်သည့်အရာကိုမျှ မလုပ်ဆောင်ထားသည့်အချိန်တွင် “ဘုရားသခင်ကို ကျေးဇူးတင်ပါသည်” ဟု သင် အမြဲဆိုသော်လည်း၊ လုပ်ဆောင်ဖို့ အချိန်ကျလာသည့်အခါ၊ သမ္မာတရားကို လုံးဝ မရှာဖွေဘဲ ယင်းကို သင် လိုချင်သည့် နည်းလမ်းအတိုင်း ဆက်လုပ်ဆောင်ဆဲ ဖြစ်လျှင်၊ ဤ“ဘုရားသခင်ကို ကျေးဇူးတင်ပါသည်”မှာ မန္တန်တစ်ခု၊ ဝိညာဉ်ရေးရာပြည့်ဝခြင်း အတုအယောင်သာ ဖြစ်သည်။ ကျေးဇူးတင်ရှိခြင်းမျိုးသည် အပြင်ပန်း လုပ်ရပ်တစ်ခုသာ ဖြစ်၏။ သင်၏ တာဝန်ကို ထမ်းဆောင်နေချိန်တွင်၊ သင် အမြဲ စဉ်းစားသင့်၏။ “ဤတာဝန်ကို ကျွန်ုပ် မည်သို့ ထမ်းဆောင်သင့်သနည်း။ ဘုရားသခင်၏ လိုအင်ဆန္ဒမှာ အဘယ်နည်း။” သင်၏ လုပ်ရပ်များအတွက် စည်းမျဉ်းများနှင့် သမ္မာတရားများကိုရှာဖွေရန်အလို့ငှာ ဘုရားသခင်ထံ ဆုတောင်းပြီး ဘုရားသခင်ထံ တိုးဝင်ချဉ်းကပ်ခြင်း၊ သင်၏ စိတ်နှလုံးတွင် ဘုရားသခင်၏ လိုအင်ဆန္ဒများကိုရှာဖွေခြင်း၊ သင်လုပ်သမျှတွင် ဘုရားနှုတ်ကပတ်တော်များ၊ သို့မဟုတ် သမ္မာတရားစည်းမျဉ်းများမှ မသွေဖည်ခြင်း၊ ဤသည်ကသာ ဘုရားသခင်ကို အမှန်တကယ် ယုံကြည်သူတစ်ယောက်ဖြစ်သည်။ ဤအရာအားလုံးတို့ကို သမ္မာတရားအား မချစ်သောလူတို့က မရရှိနိုင်ပေ။ မည်သည့်အရာကို လုပ်ဆောင်သည်ဖြစ်စေ မိမိတို့၏ ကိုယ်ပိုင်အယူအဆများနောက်သို့လိုက်သော၊ အမှုကိစ္စများကို အလွန်ရိုးရှင်းသော ဝေါဟာရများဖြင့် စဉ်းစားသော၊ သမ္မာတရားကိုလည်း မရှာဖွေသော လူများစွာရှိသည်။ စည်းမျဉ်းလုံးဝမရှိဘဲ ၎င်းတို့၏ စိတ်နှလုံးထဲတွင် ဘုရားသခင် တောင်းဆိုသည့်အရာနှင့်အညီ၊ သို့မဟုတ် ဘုရားသခင်ကို ကျေနပ်စေသည့်နည်းလမ်းဖြင့် မည်သို့ဆောင်ရွက်ရမည်ကို လုံးဝ မစဉ်းစားပေ။ မိမိတို့၏ ကိုယ်ပိုင်စိတ်ဆန္ဒနောက်ကိုသာ ခေါင်းမာမာနှင့် လိုက်ဖို့ကိုသာသိသည်။ ဘုရားသခင်သည် ဤသို့သောလူတို့၏ စိတ်နှလုံးထဲတွင် နေရာမရှိပေ။ လူအချို့က “အခက်အခဲ ကြုံမှသာ ဘုရားကို ငါဆုတောင်းသည်။ သို့သော် သက်ရောက်မှုတစ်ခုခုရှိသည်ဟု မခံစားရသေးပေ။ ထို့ကြောင့် များသောအားဖြင့် ငါ့တွင် အမှုကိစ္စများ ဖြစ်ပျက်သည့်အခါ ယခုအခါတွင် ဘုရားကို ငါဆုမတောင်းပေ။ ဘုရားထံ ဆုတောင်းခြင်းသည် အသုံးမဝင်သောကြောင့် ဖြစ်သည်။” ဟု ပြောဆိုကြသည်။ ဤကဲ့သို့သော လူတို့၏ စိတ်နှလုံးထဲတွင် ဘုရားသခင်က လုံးလုံး မတည်ရှိပေ။ ၎င်းတို့သည် မည်သည့်အရာကို လုပ်ဆောင်နေသည်ဖြစ်စေ သာမန်အချိန်များ၌ သမ္မာတရားကို မရှာဖွေကြပေ။ ၎င်းတို့သည် မိမိတို့၏ ကိုယ်ပိုင်စိတ်ကူးများနောက်သာလိုက်ကြသည်။ ဤသို့ဆိုလျှင် ၎င်းတို့၏ လုပ်ရပ်များတွင် အခြေခံသဘောတရားများ ရှိသလော။ သေချာပေါက်မရှိပေ။ ၎င်းတို့သည် အရာရာကို ရိုးရှင်းစွာ မြင်ကြသည်။ လူတို့က ၎င်းတို့ကို သမ္မာတရားစည်းမျဉ်းများကို မိတ်သဟာယ ဖွဲ့သည့်အခါတွင်ပင် ယင်းတို့ကို ၎င်းတို့က လက်မခံနိုင်ကြပေ။ အဘယ်ကြောင့်ဆိုသော် ၎င်းတို့၏ လုပ်ရပ်များတွင် မည်သည့်အခါမျှ အခြေခံသဘောတရားတစ်ခုမှ မရှိခဲ့သောကြောင့် ဖြစ်သည်။ ၎င်းတို့၏ စိတ်နှလုံးထဲတွင် ဘုရားသခင်က နေရာမရှိဘဲ ၎င်းတို့၏ စိတ်နှလုံးထဲတွင် ၎င်းတို့မှလွဲ၍ မည်သူမျှ မရှိပေ။ ၎င်းတို့၏ ရည်ရွယ်ချက်များက ကောင်းသည်ဟုလည်းကောင်း၊ မကောင်းမှုကို ကျူးလွန်ခြင်းမရှိဟူ၍ လည်းကောင်း၊ သမ္မာတရားကို ၎င်းတို့က ချိုးဖောက်နေသည်ဟု သတ်မှတ်၍ မရနိုင်ဟုလည်းကောင်း ၎င်းတို့က ခံစားမိကြသည်။ မိမိတို့၏ ကိုယ်ပိုင်ရည်ရွယ်ချက်များအတိုင်း လုပ်ဆောင်ခြင်းသည် သမ္မာတရားကို လက်တွေ့လုပ်ဆောင်ခြင်း ဖြစ်သင့်သည်၊ ထိုသို့လုပ်ဆောင်ခြင်းသည် ဘုရားသခင်ကို ကျိုးနွံနာခံခြင်း ဖြစ်သည်ဟု ထင်မြင်ကြသည်။ အမှန်မှာမူ ဤကိစ္စတွင် ၎င်းတို့သည် အမှန်တကယ် ရှာဖွေခြင်း၊ သို့မဟုတ် ဘုရားသခင်ထံ ဆုတောင်းခြင်းမရှိပေ။ သို့သော် ၎င်းတို့၏ ကိုယ်ပိုင် စိတ်အားထက်သန်သော ရည်ရွယ်ချက်များအတိုင်း မစဉ်းမစား ချက်ချင်း လုပ်ဆောင်လျက်ဖြင့် ၎င်းတို့သည် ဘုရားသခင်တောင်းဆိုသည့်အတိုင်း မိမိတို့တာဝန်ကို မထမ်းဆောင်ကြပေ။ ၎င်းတို့တွင် ဘုရားသခင်ကို ကျိုးနွံနာခံသော စိတ်နှလုံး မရှိပေ။ ၎င်းတို့တွင် ဤဆန္ဒ ကင်းမဲ့နေသည်။ ဤသည်မှာ လူတို့၏ လက်တွေ့လုပ်ဆောင်မှုတွင် အကြီးမားဆုံးအမှားဖြစ်သည်။ သင်က ဘုရားသခင်ကို ယုံကြည်သည့်တိုင် ဘုရားသခင်က သင်၏ စိတ်နှလုံးထဲတွင် မရှိလျှင် သင်က ဘုရားသခင်ကို လှည့်စားရန် ကြိုးစားနေခြင်းမဟုတ်လော။ ဘုရားသခင်အပေါ် ဤသို့ ယုံကြည်မှုမျိုးသည် မည်သည့်သက်ရောက်မှုရှိသနည်း။ မည်သည့်အရာကို သင်ရရှိနိုင်သနည်း။ ဘုရားသခင်အပေါ် ဤသို့ ယုံကြည်ခြင်း၏ ရည်ရွယ်ချက်မှာ အဘယ်နည်း။

သင်သည် သမ္မာတရားစည်းမျဉ်းများကို ချိုးဖောက်ပြီး ဘုရားသခင်ကို သဘောမကျဖြစ်စေသည့် အရာတစ်ခုခုကို ပြုလုပ်မိပြီးသည့်အချိန်တွင်၊ သင့်ကိုယ်သင် မည်သို့ဆင်ခြင်သုံးသပ်ကာ သိဖို့ကြိုးစားသင့်သနည်း။ ထိုအရာကို သင် လုပ်ဆောင်တော့မည့်အချိန်တွင်၊ သူ့ထံ သင် ဆုတောင်းခဲ့ပါသလော။ “ဤနည်းဖြင့် အမှုအရာများကို လုပ်ဆောင်ခြင်းသည် သမ္မာတရားနှင့် ကိုက်ညီသလော။ ဤကိစ္စရပ်ကို ဘုရားသခင်၏ ရှေ့မှောက်သို့ ယူဆောင်ခဲ့ပါက၊ ယင်းကို သူ မည်သို့ ရှုမြင်မည်နည်း။ ယင်းနှင့်ပတ်သက်၍ သူ သိခဲ့ပါက၊ သူ ပျော်ရွှင်မည်လော သို့မဟုတ် ဒေါသထွက်မည်လော။ ယင်းကို သူ မုန်းတီးမည်လော၊ သို့မဟုတ် စက်ဆုပ်မည်လော။” ဟု သင် တွေးဆဖူးပါသလော။ ယင်းကို သင် အဖြေမရှာခဲ့ပေ၊ ဟုတ်ပါသလော။ အခြားသူများက သင့်ကို အသိပေးခဲ့လျှင်ပင်၊ ကိစ္စရပ်သည် အရေးမကြီး၊ ပြီးလျှင် ယင်းသည် မည်သည့် အခြေခံသဘောတရားများနှင့်မျှ မဆန့်ကျင်သကဲ့သို့ အပြစ်မဟုတ်ဟု သင် တွေးထင်ဦးမည် ဖြစ်သည်။ အကျိုးဆက်အနေဖြင့်၊ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားပြီး အမျက်ဒေါသထွက်စေဖို့ သူ့ကို ဆွပေးခဲ့သည်မှာ သင့်ကို သူ မုန်းသည့်အဆင့်အထိပင် ဖြစ်ပေသည်။ ဤသည်မှာ လူတို့၏ ပုန်ကန်မှုမှ ဖြစ်ပေါ်လာသည်။ ထို့ကြောင့် သင်သည် အရာအားလုံးတွင် သမ္မာတရားကို ရှာဖွေသင့်သည်။ ဤသည်မှာ သင်လိုက်လျှောက်ရမည့် အရာဖြစ်သည်။ သင်သည် ကြိုတင်၍ ဆုတောင်းရန် ဘုရားသခင်ရှေ့သို့ လေးနက်စွာလာရောက်ပြီး ဘုရားနှုတ်ကပတ်တော်များနှင့်အညီ သမ္မာတရားကို ရှာဖွေလျှင် မှားယွင်းမည်မဟုတ်ပေ။ သမ္မာတရားကို သင်လက်တွေ့လုပ်ဆောင်ရာတွင် သွေဖည်မှုအချို့ရှိနိုင်သည်။ သို့သော် ဤအရာကို ရှောင်ရန် ခက်သည်။ အတွေ့အကြုံအချို့ရပြီးနောက်တွင် သင်သည် မှန်ကန်စွာ လက်တွေ့လုပ်ဆောင်နိုင်လိမ့်မည်။ သို့ရာတွင် သင်သည် သမ္မာတရားနှင့်အညီ မည်သို့ဆောင်ရွက်ရမည်ကိုသိသည့်တိုင်အောင် လက်တွေ့မလုပ်ဆောင်လျှင် ပြဿနာမှာ သမ္မာတရားကို သင်မနှစ်သက်ခြင်းဖြစ်သည်။ သမ္မာတရားကို မချစ်သောသူတို့သည် ၎င်းတို့ထံ မည်သည့်အရာဖြစ်ပျက်သည်ဖြစ်စေ သမ္မာတရားကို မည်သည့်အခါမျှ ရှာဖွေမည်မဟုတ်ပေ။ သမ္မာတရားကို ချစ်သောသူတို့သာ ဘုရားသခင်ကို ကြောက်ရွံ့သော စိတ်နှလုံးရှိသည်။ ၎င်းတို့နားမလည်သည့်အရာများဖြစ်ပျက်သောအခါ ၎င်းတို့သည် သမ္မာတရားကို ရှာနိုင်ကြသည်။ သင်သည် ဘုရားသခင်၏ ရည်ရွယ်ချက်များကို နားမလည်နိုင်ဘဲ မည်သို့လက်တွေ့လုပ်ဆောင်ရမည်ကို မသိလျှင် သမ္မာတရားကိုနားလည်သောလူအချို့နှင့် မိတ်သဟာယဖွဲ့သင့်သည်။ သမ္မာတရား နားလည်သောသူများကို ရှာမတွေ့နိုင်လျှင် သင်သည် ဘုရားသခင်ထံ စိတ်တူကိုယ်တူ အတူတကွဆုတောင်းရန် ရှင်းလင်းသော နားလည်မှုရှိသည့် လူအနည်းငယ်ကိုရှာသင့်သည်။ ဘုရားသခင်ထံမှ ရှာဖွေသင့်သည်။ ဘုရားသခင်၏ အချိန်ကိုစောင့်ပြီး၊ သင့်အတွက် လမ်းဖွင့်ပေးရန် ဘုရားသခင်ကို စောင့်ဆိုင်းသင့်သည်။ သင်တို့အားလုံးသည် သမ္မာတရားကို တောင့်တသရွေ့၊ သမ္မာတရားကို ရှာဖွေပြီး၊ သမ္မာတရားကို အတူတကွ မိတ်သဟာယဖွဲ့သရွေ့ သင်တို့ထဲမှတစ်ယောက်က ဖြေရှင်းချက်ကောင်းတစ်ခု ရရှိလာသည့်အချိန်ရောက်လာနိုင်သည်။ သင်တို့အားလုံးသည် သင့်တော်သော ဖြေရှင်းချက်နှင့် နည်းလမ်းကောင်းတစ်ခုကို ရှာတွေ့လျှင်၊ ဤသည်မှာ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်းနှင့် အလင်းပေးခြင်းကြောင့် ဖြစ်နိုင်သည်။ ထို့နောက်တွင် သင်သည် ပို၍ တိကျသော လက်တွေ့လုပ်ဆောင်မှုလမ်းကြောင်း ထွက်ပေါ်လာရန် ဆက်လက်၍ အတူတကွ မိတ်သဟာယဖွဲ့လျှင် ယင်းသည် သေချာပေါက် သမ္မာတရားစည်းမျဉ်းများနှင့် ညီလိမ့်မည်။ သင်လက်တွေ့လုပ်ဆောင်ရာတွင် သင် လက်တွေ့လုပ်ဆောင်သည့်နည်းလမ်းသည် အတော်အတန် မသင့်တော်သေးသည်ကို တွေ့ရလျှင် လျင်မြန်စွာ ပြုပြင်ဖို့လိုသည်။ အနည်းငယ်သာ မှားယွင်းလျှင် ဘုရားသခင်က သင့်ကို ရှုတ်ချမည်မဟုတ်ပေ။ အဘယ်ကြောင့်ဆိုသော် သင်လုပ်ဆောင်သည့်အရာတွင် သင်၏ ရည်ရွယ်ချက်များသည် မှန်ကန်ပြီး သင်သည် သမ္မာတရားအတိုင်း လက်တွေ့လုပ်ဆောင်နေသောကြောင့်ဖြစ်သည်။ သင်သည် စည်းမျဉ်းများနှင့်ပတ်သက်ပြီး အနည်းငယ်ရှုပ်ထွေးနေခြင်းဖြစ်ပြီး သင်လက်တွေ့လုပ်ဆောင်ရာတွင် အမှားတစ်ခုပြုလုပ်မိခြင်းသာဖြစ်သည်။ ယင်းမှာခွင့်လွှတ်၍ ရသည်။ သို့သော် လူအများစုက အမှုကိစ္စများကို လုပ်ဆောင်သောအခါ ထိုအရာများအား မည်သို့လုပ်ဆောင်ရမည်ဟု ၎င်းတို့စိတ်ကူးသည့်ပုံစံအရ လုပ်ဆောင်ကြသည်။ သမ္မာတရားနှင့်အညီ မည်သို့ လက်တွေ့လုပ်ဆောင်ရမည်၊ သို့မဟုတ် ဘုရားသခင်၏ လက်ခံမှုကို မည်သို့ရယူရမည်ဆိုသည်ကို ချင့်ချိန်စဉ်းစားရန် အခြေခံအဖြစ် ဘုရားနှုတ်ကပတ်တော်များကို အသုံးမပြုကြပေ။ ထိုအစား မိမိတို့ကိုယ်ကို မည်သို့အကျိုးဖြစ်အောင်ပြုရမည်၊ ၎င်းတို့ကို အခြားလူများက အထင်ကြီးအောင် မည်သို့ပြုရမည်၊ ၎င်းတို့ကို လေးစားအောင် အခြားသူများကို မည်သို့ပြုရမည်တို့ကိုသာ စဉ်းစားကြသည်။ ၎င်းတို့၏ ကိုယ်ပိုင်အယူအဆများကို လုံးလုံး အခြေခံပြီး မိမိတို့ကိုယ်ကို ကျေနပ်စေဖို့အတွက်သာ အမှုအရာများကို လုပ်ဆောင်ကြသည်။ ဤသည်မှာ ဒုက္ခပေးသည်။ ဤသို့သောလူများသည် အမှုအရာများကို မည်သည့်အခါမျှ သမ္မာတရားနှင့်အညီ လုပ်ဆောင်မည်မဟုတ်ပေ။ ဘုရားသခင်က ၎င်းတို့ကို အစဉ် ရွံရှာလိမ့်မည်။ သင်သည် အမှန်တကယ်ပင် အသိစိတ်နှင့် ဆင်ခြင်တုံတရားရှိသောသူဖြစ်လျှင် မည်သည့်အရာဖြစ်ပျက်သည်ဖြစ်စေ ဆုတောင်းပြီး ရှာဖွေရန်အတွက် ဘုရားသခင်ရှေ့သို့ လာနိုင်သင့်သည်။ သင်၏ လုပ်ရပ်များတွင်ရှိသော ရည်ရွယ်ချက်များနှင့် မသန့်စင်မှုများကို အလေးအနက် ဆန်းစစ်နိုင်သင့်သည်။ ဘုရားသခင်၏ နှုတ်ကပတ်တော်များနှင့် သတ်မှတ်ချက်များနှင့်အညီ မည်သည့်အရာက လုပ်ဆောင်ရန် သင့်လျော်သည်ကို ဆုံးဖြတ်နိုင်သင့်သည်။ မည်သည့်လုပ်ရပ်များက ဘုရားသခင်ကို ကျေနပ်စေသည်၊ မည်သည့်လုပ်ရပ်များက ဘုရားသခင်ကို ရွံရှာစေသည်၊ မည်သည့်လုပ်ရပ်များက ဘုရားသခင်၏ လက်ခံမှုကိုရရှိသည်ဆိုသည်တို့ကို ထပ်ခါထပ်ခါချိန်ဆပြီး ချင့်ချိန်စဉ်းစားနိုင်သင့်သည်။ သင်သည် ဤအရာတို့ကို ရှင်းရှင်းလင်းလင်း နားလည်သည်အထိ သင်၏စိတ်ထဲတွင် ထပ်ခါထပ်ခါ စဉ်းစားတွေးတောရမည်။ တစ်စုံတစ်ခုကို လုပ်ဆောင်ခြင်းအတွက် သင်၏ကိုယ်ပိုင်ရည်ရွယ်ချက်များရှိသည်ကို သင်သိလျှင် သင်၏ ရည်ရွယ်ချက်များက မည်သည့်အရာများဖြစ်သည်၊ သင့်ကိုယ်သင် ကျေနပ်စေရန်ဖြစ်သလော၊ ဘုရားကို ကျေနပ်စေရန်ဖြစ်သလော၊ သင်ကိုယ်တိုင်အတွက်အကျိုးဖြစ်သလော၊ သို့မဟုတ် ဘုရားသခင်ရွေးချယ်ထားသောလူတို့အတွက် အကျိုးဖြစ်သလောဆိုသည်နှင့် ယင်းကမည်သည့် အကျိုးဆက်များဖြစ်ပေါ်စေမည်ဆိုသည်တို့ကို ဆင်ခြင်သုံးသပ်ရမည်။...သင်၏ ဆုတောင်းချက်များတွင် ဤသို့ ပို၍ရှာဖွေပြီး ချင့်ချိန်စဉ်းစားလျှင်၊ သမ္မာတရားကိုရှာဖွေရန် သင့်ကိုယ်သင် ပို၍ မေးခွန်းထုတ်လျှင် သင်၏ လုပ်ရပ်များ၌ရှိသော သွေဖည်မှုများက ပိုပို၍ သေးငယ်လာလိမ့်မည်။ ဤနည်းအားဖြင့် သမ္မာတရားကိုရှာဖွေနိုင်သောသူတို့သာ ဘုရားရည်ရွယ်ချက်များကို ထောက်ထားပြီး၊ ဘုရားသခင်ကို ကြောက်ရွံ့သောသူများဖြစ်သည်။ အဘယ်ကြောင့်ဆိုသော် သင်သည် ဘုရားနှုတ်ကပတ်တော်များ၏ သတ်မှတ်ချက်များနှင့်အညီ၊ ကျိုးနွံနာခံသောစိတ်နှလုံးဖြင့် ရှာဖွေနေသောကြောင့်ဖြစ်သည်။ ဤနည်းဖြင့်ရှာဖွေပြီး သင်ချမှတ်သော ကောက်ချက်သည် သမ္မာတရားစည်းမျဉ်းများနှင့် အညီဖြစ်လိမ့်မည်။

ယုံကြည်သူတစ်ဦး၏ လုပ်ဆောင်ချက်များသည် သမ္မာတရားနှင့် ပတ်သက်ခြင်းမရှိပါက၊ သူသည် ဘာသာတရားမရှိသူတစ်ဦးနှင့် တူပေသည်။ ဤသည်မှာ မိမိ၏ စိတ်နှလုံးထဲတွင် ဘုရားသခင် မရှိသကဲ့သို့ ဘုရားသခင်ထံမှ သွေဖည်သည့် လူစားမျိုးဖြစ်ပြီး၊ ထိုသို့သော လူတစ်ဦးသည် ဘုရားသခင်၏ အိမ်တော်တွင် မိမိ၏ ဆရာသခင်အတွက် တောက်တိုမယ်ရ လုပ်ဆောင်သူ၊ ကြေးအနည်းငယ် ရရှိပြီးနောက် ထွက်ခွာသည့် ငှားရမ်းထားသော အလုပ်သမားတစ်ဦးနှင့် တူပေသည်။ ဤသည်မှာ ဘုရားသခင်ကို ယုံကြည်သောလူတစ်ဦး တကယ်ကို မဟုတ်ပေ။ ဘုရားသခင်၏ လက်ခံမှုကို ရရှိရန် မည်သည့်အရာကို လုပ်ဆောင်ရမည်ဆိုသည်မှာ အမှုအရာများကို သင်လုပ်ဆောင်သောအခါ ဦးစွာဆန်းစစ်ပြီး လုပ်ဆောင်သင့်သည့်အရာဖြစ်သည်။ ယင်းသည် သင်၏ လုပ်ဆောင်ချက်များနှင့်ဆိုင်သော အခြေခံသဘောတရားနှင့် နယ်ပယ် ဖြစ်သင့်သည်။ သင်လုပ်ဆောင်နေသည့်အရာသည် သမ္မာတရားနှင့် ကိုက်ညီခြင်း ရှိ မရှိဆိုသည်ကို သင် စူးစမ်းသင့်သည့် အကြောင်းရင်းမှာ ယင်းသည် သမ္မာတရားနှင့် ကိုက်ညီပါက၊ ဘုရားသခင်၏ ရည်ရွယ်ချက်များနှင့် သေချာပေါက် ကိုက်ညီပေသည်။ ယင်းမှာ ကိစ္စရပ်က မှန်သည်၊ မှားသည် သို့မဟုတ် ထိုအရာက အခြားအယောက်တိုင်း၏ အကြိုက်များနှင့် ကိုက်ညီခြင်း ရှိ မရှိ၊ သို့မဟုတ် ယင်းသည် သင်၏ ကိုယ်ပိုင် စိတ်ဆန္ဒများနှင့် ကိုက်ညီခြင်း ရှိ မရှိဆိုသည်ကို သင် တိုင်းတာသင့်သည်ဟူ၍ မဟုတ်ဘဲ၊ ယင်းထက်၊ ထိုအရာသည် သမ္မာတရားနှင့်အညီ ဖြစ်သည်၊ မဖြစ်သည်၊ ပြီးလျှင် ထိုအရာက အသင်းတော်၏ အလုပ်နှင့် အကျိုးစီးပွားများကို အကျိုးပြုခြင်း ရှိမရှိဟူ၍ ဖြစ်ပေသည်။ ဤအရာများကို သင် သုံးသပ်ဆင်ခြင်မှု ပြုပါက၊ အမှုအရာများကို လုပ်ဆောင်သည့်အခါ၊ သင်သည် ဘုရားသခင်၏ ရည်ရွယ်ချက်များနှင့် သာ၍ သာ၍ ကိုက်ညီလိမ့်မည်ဖြစ်သည်။ အမှုအရာများကို သင် လုပ်ဆောင်သည့်အခါ ဤရှုထောင့်များကို သင် မစဉ်းစားသကဲ့သို့၊ သင်၏ ကိုယ်ပိုင် လိုအင်ဆန္ဒအပေါ်သာ မှီခိုပါက၊ လူ၏ အလိုဆန္ဒသည် သမ္မာတရားမဟုတ်သကဲ့သို့၊ အမှန်ကို ဘုရားသခင်နှင့် သဟဇာတ မဖြစ်သောကြောင့် ယင်းတို့ကို မမှန်မကန် သင် လုပ်ဆောင်မိဖို့ သေချာပေသည်။ သင်သည် ဘုရားသခင်၏ လက်ခံခြင်းကို ခံရဖို့ ဆန္ဒရှိပါက၊ သင်၏ ကိုယ်ပိုင် လိုအင်ဆန္ဒအတိုင်းထက် သမ္မာတရားအတိုင်း သင် လက်တွေ့လုပ်ဆောင်ရမည်။ လူအချို့သည် ၎င်းတို့၏ တာဝန်များကို ထမ်းဆောင်ခြင်းအတွက်ကြောင့် အချို့သော သီးသန့် ကိစ္စရပ်များတွင် ပါဝင်လုပ်ဆောင်တတ်ကြ၏။ ထို့နောက် ၎င်းတို့၏ ညီအစ်ကို မောင်နှမများက ဤအရာကို မသင့်လျော်သကဲ့သို့ မြင်ကြပြီး ယင်းအတွက် ၎င်းတို့ကို အပြစ်တင်ကြ၏၊ သို့သော် ဤလူများသည် အပြစ်တင်ခြင်းကို လက်မခံကြချေ။ ယင်းသည် အသင်းတော်၏ အလုပ်၊ ဘဏ္ဍာရေး၊ သို့မဟုတ် လူများ မပါဝင်သည့် ပုဂ္ဂိုလ်ရေး ကိစ္စရပ်တစ်ခု ဖြစ်သည်၊ မကောင်းမှုလုပ်ခြင်းမဟုတ်ပေ။ ထို့ကြောင့် လူတို့က ဝင်ရောက်မစွက်ဖက်သင့်ဟု ၎င်းတို့က တွေးထင်ကြလေသည်။ အချို့သော အရာများသည် သင့်အဖို့ မည်သည့် အခြေခံသဘောတရားမျှ သို့မဟုတ် မည်သည့် သမ္မာတရားမျှ မပါဝင်သည့် သီးသန့် ကိစ္စရပ်များအဖြစ် ထင်ကောင်းထင်ရပေမည်။ သို့သော် သင် လုပ်ဆောင်ခဲ့သည့် အရာများကို ကြည့်ရာတွင်၊ သင်သည် အလွန်တစ်ကိုယ်ကောင်းဆန်သည်။ အသင်းတော်၏ အလုပ်ကို၊ သို့မဟုတ် ဘုရားအိမ်တော်၏ အကျိုးစီးပွားများကို ထည့်သွင်းစဉ်းစားခြင်း မရှိသကဲ့သို့ ဤအရာသည် ဘုရားသခင်အတွက် ကျေနပ်ဖွယ်ဖြစ်မဖြစ်ကိုလည်း ထည့်သွင်းစဉ်းစားခြင်း မရှိပေ။ သင်သည် သင်၏ ကိုယ်ပိုင် အကျိုးကျေးဇူးကိုသာ စဉ်းစားနေခဲ့သည်။ ဤသည်မှာ သန့်ရှင်းသူတို့၏ လိုက်နာရမည့်ကျင့်ဝတ်အပြင် လူတစ်ဦး၏ လူ့သဘာဝလည်း ပါဝင်နှင့်ပြီးဖြစ်သည်။ သင်လုပ်ဆောင်နေခဲ့သည့်အရာသည် အသင်းတော်၏ အကျိုးစီးပွားများ မပါဝင်ခဲ့သကဲ့သို့ သမ္မာတရား မပါဝင်သော်လည်း၊ သင်၏ တာဝန်ကို ထမ်းဆောင်ခြင်းအဖြစ် အခိုင်အမာ ပြောဆိုနေစဉ် သီးသန့် ကိစ္စရပ်တစ်ခုတွင် ပါဝင်ပတ်သက်ခြင်းသည် သမ္မာတရားနှင့် မကိုက်ညီပေ။ သင်လုပ်ဆောင်နေသည့်အရာ မည်သည့်အရာဖြစ်သည်ကို ပဓာနမထားဘဲ ကိစ္စရပ်တစ်ခုသည် မည်မျှ ကြီးသည်ဖြစ်စေ ငယ်သည်ဖြစ်စေ၊ ယင်းသည် ဘုရားသခင်၏ မိသားစုတွင်ရှိသော သင်၏တာဝန်ဖြစ်စေ၊ သင်၏ ကိုယ်ပိုင် အတွင်းရေးကိစ္စဖြစ်စေ သင်လုပ်ဆောင်နေသည့်အရာသည် ဘုရားသခင်၏ ရည်ရွယ်ချက်များနှင့် ကိုက်ညီခြင်း ရှိမရှိအပြင်၊ ယင်းသည် လူ့သဘာဝရှိသည့် လူတစ်ဦး လုပ်ဆောင်သင့်သည့်အရာ ဟုတ်၊ မဟုတ်ဆိုသည်တို့ကို သင် သုံးသပ်ဆင်ခြင်ရမည်။ သင်လုပ်ဆောင်သည့် အရာတိုင်းတွင် သမ္မာတရားကို ထိုသို့ သင် ရှာဖွေပါက သင်သည် ဘုရားသခင်ကို အမှန်တကယ် ယုံကြည်သောလူတစ်ဦး ဖြစ်ပေသည်။ သင်သည် ကိစ္စရပ်တိုင်းနှင့် သမ္မာတရားတိုင်းကို ဤနည်းလမ်းဖြင့် လေးနက်စွာ သဘောထားပါက သင်၏ စိတ်သဘောထားတွင် ပြောင်းလဲမှုများကို သင် ရရှိနိုင်လိမ့်မည်။ “ကျွန်ုပ်၏တာဝန်ကို ထမ်းဆောင်သောအခါတွင် ကျွန်ုပ်အား သမ္မာတရားကို လက်တွေ့လုပ်ဆောင်စေခြင်းသည် တရားမျှတ၏။ သို့သော် ကျွန်ုပ်၏ အတွင်းရေးကိစ္စများကို ကိုင်တွယ်ရာတွင် သမ္မာတရားက မည်သည့်အရာပြောဆိုထားသည်ကို ကျွန်ုပ်ဂရုမစိုက်။ ကျွန်ုပ်နှစ်သက်သည့်အတိုင်း၊ ကျွန်ုပ်အတွက် အကျိုးဖြစ်စေရန် မည်သည့်အရာကိုမဆို လုပ်ဆောင်မည်” ဟု စဉ်းစားကြသောသူများရှိသည်။ ၎င်းတို့သည် သမ္မာတရားကိုချစ်သောသူ မဟုတ်ကြောင်း ဤစကားများတွင် မြင်နိုင်၏။ ၎င်းတို့လုပ်ဆောင်သည့်အရာတွင် စည်းမျဉ်းများ မရှိပေ။ ၎င်းတို့သည် ဘုရားအိမ်တော်အပေါ် သက်ရောက်မှုကိုပင် ထည့်မစဉ်းစားဘဲ ၎င်းတို့အတွက် အကျိုးဖြစ်စေမည့် မည်သည့်အရာကိုမဆို လုပ်ဆောင်ကြလိမ့်မည်။ ရလဒ်အနေဖြင့် တစ်စုံတစ်ခုကို ၎င်းတို့ လုပ်ဆောင်ပြီးသောအခါ ဘုရားသခင်သည် ၎င်းတို့တွင် မတည်ရှိပေ။ ၎င်းတို့သည် စိတ်ဓာတ်ကျပြီး စိတ်ညစ်ကြရကာ မည်သည့်အရာဖြစ်နေသည်ကို မသိကြ။ ဤသည်မှာ ၎င်းတို့နှင့် ထိုက်တန်သည့် ပြစ်ဒဏ်ပင်ဖြစ်သည် မဟုတ်သလော။ သင်သည် သင်၏ လုပ်ဆောင်မှုများတွင် သမ္မာတရားကို လက်တွေ့မလုပ်ဆောင်ဘဲ ဘုရားသခင်ကို ဂုဏ်အသရေညှိုးစေလျှင် ဘုရားသခင်ကို ဆန့်ကျင်ပြီး အပြစ်ပြုနေခြင်းဖြစ်သည်။ လူတစ်ဦးက သမ္မာတရားကို မချစ်ဘဲ၊ သူ၏ကိုယ်ပိုင်ဆန္ဒအတိုင်း မကြာခဏ ပြုမူဆောင်ရွက်လျှင်၊ သူသည် ဘုရားသခင်ကို မကြာခဏ ပုန်ကန်ပြစ်မှားမိလိမ့်မည်။ ဘုရားသခင်က ၎င်းကို ပစ်ပယ်လိမ့်မည် ဖြစ်ပြီး ဘေးဖယ်ထားလိမ့်မည်။ ထိုသို့သောလူတစ်ဦး လုပ်ဆောင်သည့်အရာသည် ဘုရားသခင်၏ လက်ခံမှုကို မကြာခဏ မရရှိနိုင်သကဲ့သို့ ၎င်းသည် နောင်တရဖို့ မသိပါက၊ အပြစ်ဒဏ်ပေးခြင်းသည် မဝေးလှပေ။

ကောက်နုတ်ချက် (၁၁)

မည်သည့်အရာကိုမဆို ကောင်းမွန်စွာ လုပ်ဆောင်ဖို့အလို့ငှာ သမ္မာတရား စည်းမျဉ်းကို ရှာဖွေဖို့ လိုအပ်သည်။ လူတစ်ယောက်သည် တစ်စုံတစ်ခုကို လုပ်ဆောင်နေစဉ်တွင် မည်သို့ကောင်းစွာ လုပ်ဆောင်ရမည်ကို စွဲစွဲမြဲမြဲ တွေးသင့်၏၊ ထို့ပြင် ဘုရားသခင်ရှေ့မှောက်တွင် ဆုတောင်းဖို့နှင့် ရှာဖွေဖို့ မိမိကိုယ်ကို ငြိမ်သက်စေရန်လည်း လိုအပ်သည်။ တစ်စုံတစ်ခုကို မလုပ်ဆောင်မီ အခြားသူများနှင့် မိတ်သဟာယပြုဖို့ လိုအပ်သည်၊ မိတ်သဟာယ ပြုရမည့်လူ တစ်ယောက်မျှ မရှိပါက မိမိဘာသာ စဉ်းစားဆင်ခြင်ပြီး ဆုတောင်းရမည်ဖြစ်ကာ ဤအရာကို ကောင်းစွာ လုပ်ဆောင်နိုင်ဖို့ နည်းလမ်းကို ရှာဖွေရမည်။ ဘုရားသခင် ရှေ့မှောက်တွင် မိမိကိုယ်ကို ငြိမ်သက်စေခြင်းဆိုသည်မှာ ဤအရာပင် ဖြစ်သည်။ ဘုရားသခင်ရှေ့မှောက်တွင် ငြိမ်သက်စေဖို့ မည်သည့်အရာကိုမျှ သင်မတွေးဘဲနေရန် မလိုအပ်ပေ။ သင်သည် စိတ်နှလုံးထဲတွင် ရှာဖွေခြင်းနှင့် စောင့်မျှော်ခြင်း သဘောထား တစ်ခုဖြင့် ဤအရေးကိစ္စကို ကိုင်တွယ်ဖို့ သင့်တော်သည့်နည်းလမ်းကို ရှာဖွေလျက် တစ်ချိန်တည်းတွင် လုပ်ဆောင်ပြီး စဉ်းစားဆင်ခြင်ရမည် ဖြစ်သည်။ အရေးကိစ္စအကြောင်းကို သင်စိုးစဉ်းမျှ မသိပါက မေးမြန်းစုံစမ်းရမည့်လူ တစ်စုံတစ်ယောက်ကို ရှာဖွေလော့။ ဤစုံစမ်းမေးမြန်းသည့် အချိန်ကာလအတွင်းတွင် သင်၌ မည်သည့်သဘောထားရှိသင့်သနည်း။ အမှန်တွင် ဘုရားသခင် မည်သို့အလုပ်လုပ်သည်ကို ကြည့်လျက် သင်သည် ရှာဖွေနေပြီး စောင့်မျှော်သင့်သည်။ သင်၏ စိတ်နှလုံးကို ရုတ်တရက် အလင်းပေးသည့် အလင်းတစ်ခုကို ဖွင့်လိုက်သည့်အလား သန့်ရှင်းသော ဝိညာဉ်တော်သည် သင့်ကို ဉာဏ်အလင်းပြပြီး လမ်းမညွှန်ပေ။ ဘုရားသခင်သည် သင့်ကို လှုံ့ဆော်ပြီး နားလည်စေရန်အတွက် လူတစ်ယောက်၊ သို့မဟုတ် အဖြစ်အပျက်တစ်ခုကို အစဉ်သဖြင့် အသုံးပြုသည်။ ဆုတောင်းဖို့ လေးနက်တည်ငြိမ်စွာ ဒူးထောက်ပြီး နာရီပေါင်းများစွာ နေခြင်းအပြင် ရှာဖွေခြင်း နည်းလမ်းများစွာ ရှိလေသည်။ ယင်းကို လုပ်ဆောင်ခြင်းသည် အခြားအရေးကိစ္စ အားလုံးကို နှောင့်နှေးစေ၏။ တစ်ခါတစ်ရံတွင် အကြင်သူသည် လမ်းလျှောက်နေစဉ် အရေးကိစ္စတစ်ခုကို တွေးဆနိုင်သည်၊ တစ်ခါတစ်ရံတွင် အရေးကိစ္စပေါ်လာသည့်အခါ အကြင်သူသည် အုပ်စုဖွဲ့ကာ ထိုအကြောင်းကို အလျင်အမြန် မိတ်သဟာယပြုနိုင်သည်။ တစ်ခါတစ်ရံတွင် အကြင်သူသည် အထက်မှ ရှာဖွေနိုင်သည်။ တစ်ခါတစ်ရံတွင် အကြင်သူသည် ဘုရားသခင်၏ နှုတ်ကပတ်တော်များကို မိမိဘာသာ ဖတ်ရှုနိုင်သည်။ ထိုအရေးကိစ္စသည် အရေးတကြီး ဖြစ်သည့်အခါ အကြင်သူသည် အခြေအနေ၏ လက်တွေ့အရှိတရားကို နားလည်ဖို့ ကမန်းကတန်း လုပ်ဆောင်နိုင်သည်၊ ထို့နောက်တွင် မိမိစိတ်နှလုံးထဲ၌ ဆုတောင်းပြီး ရှာဖွေနေရင်းဖြင့်စည်းမျဉ်းများနှင့်အညီ သမ္မာတရားကို ရှာဖွေပြီး အမှုကိစ္စကို ကိုင်တွယ်နိုင်သည်။ ဤသည်မှာ အမှုအရာများကို သင်တို့လုပ်ဆောင်ရမည့် နည်းလမ်း၊ ရင့်ကျက်သော နည်းလမ်းဖြစ်သည်။ တစ်ခုခု ဖြစ်ပေါ်လာသည့်အချိန်တိုင်း သင်သည် စိတ်လှုပ်ရှားပြီး ထိတ်လန့်ကာ မွှန်ထူသွားပါက သင်၏ဝိညာဉ်ရင့်ကျက်မှုသည် နည်းပါးလွန်းနေသည်။ သင်သည် ယခင်က ဘာမျှအတွေ့အကြုံမရှိဖူးပါ။ ပြီးလျှင် သင်သည် သင်၏ဝိညာဉ်ရင့်ကျက်မှု တိုးတက်လာဖို့အတွက် အမှုအရာများကို တွေ့ကြုံဖို့နှင့် သင့်ကိုယ်သင် လေ့ကျင့်ဖို့ လိုအပ်သည်။ ရှာဖွေခြင်း နည်းလမ်းအချို့ကို သင်တို့သင်ယူရမည်။ တာဝန်ဖြင့် အလုပ်ရှုပ်နေသည့်အခါ အလုပ်ရှုပ်သည့် ပုံစံအတိုင်း ရှာဖွေလော့။ အချိန်ရှိသည့်အခါ အချိန်ရှိသည့် အခြေအနေများအတိုင်း ရှာဖွေပြီး စောင့်မျှော်လော့။ နည်းလမ်းအမျိုးမျိုး ရှိလေသည်။ စောင့်ဖို့အချိန် အလုံအလောက်ရှိပါက ခဏစောင့်လော့။ သင်သည် အရေးကိစ္စကြီးများတွင် အလျင်လို၍မရနိုင်ပေ။ အမှားတစ်ခုကို အလောတကြီး ပြုလုပ်မိခြင်း၏ အကျိုးဆက်များသည် မတွေးဝံ့စရာပင်ဖြစ်၏။ အကောင်းဆုံးသော ရလဒ်များကို စွမ်းဆောင်ရရှိဖို့ သင်သည် နောက်ထပ် မည်သည့်အရာ ဖြစ်ပျက်သည်ကို ကြည့်လျက် စောင့်ရမည်၊ သို့မဟုတ် သင်သည် အခြေအနေကို သိကျွမ်းသည့် လူတစ်ယောက်၏ လှုံ့ဆော်မှုကို ခံရခြင်းရှိမရှိ ကြည့်ရမည်။ ဤအရာအားလုံးမှာ ရှာဖွေဖို့ နည်းလမ်းများဖြစ်၏။ ဘုရားသခင်သည် လူများကို ဉာဏ်အလင်းပေးဖို့ တစ်ခုတည်းသော စည်းစနစ်ကို အသုံးမပြုပေ။ သူ၏ နှုတ်ကပတ်တော်များ၌သာလျှင် သူက သင့်ကို ဉာဏ်အလင်းပေးခြင်း မဟုတ်သကဲ့သို့ သင့်အနီးတွင် ရှိသည့်သူများကိုလည်း သင့်အား လမ်းညွှန်မှု အစဉ် မပေးခိုင်းပေ။ ယခင်က သင်တစ်ခါမျှ မကြုံဖူးသည့် အမှုအရာများ၊ သင်၏ကျွမ်းကျင်မှု ပြင်ပမှ အရေးကိစ္စများနှင့် ပတ်သက်၍ ဘုရားသခင်က သင့်ကို မည်သို့ဉာဏ်အလင်းပေးသနည်း။ သူသည် တစ်ခါတစ်ရံတွင် အမျိုးမျိုးသော လူများ၊ အဖြစ်အပျက်များနှင့် အမှုအရာများမှတစ်ဆင့် သင့်ကို အသိဉာဏ်ပွင့်လင်းစေသည်။ ဤအခြေအနေတွင် သင့်ကို အကြံပေးဖို့ ကျွမ်းကျင်သူတစ်ဦး သို့မဟုတ် ထိုပညာရပ်နယ်ပယ်ကိုနားလည်သူ တစ်စုံတစ်ဦးကို သင်သည် ရှာဖွေရမည်။ ထိုပညာရပ်နယ်ပယ်ကိုနားလည်သူ မည်သူ့ကိုမဆို ရှာဖွေဖို့၊ သူတို့ထံမှ အကြံဉာဏ်အနည်းငယ်ကို ယူဖို့ သင်မြန်မြန်လုပ်သင့်သည်။ ထို့နောက် စည်းမျဉ်းများအတိုင်း ထိုကိစ္စကို လုပ်လော့။ ၎င်းကို သင်လုပ်နေစဉ်အတွင်း ဘုရားသခင်က သင့်ကို လမ်းပြပါလိမ့်မည်။ သို့သော် လက်ရှိ အတတ်ပညာဆိုင်ရာ ကျွမ်းကျင်မှု၊ သို့မဟုတ် အထူးပြုမှုအကြောင်းကို အနည်းငယ် သင်နားလည်ရမည်ဖြစ်ပြီး ယင်းနှင့်ပတ်သက်၍ သင်၌ အမြင်သဘောထားအချို့ ရှိရမည်။ သင်လုပ်ဆောင်သင့်သည့်အရာနှင့်စပ်လျဉ်း၍ ဘုရားသခင်က သင့်ကို ဤအခြေခံအုတ်မြစ်ပေါ်တွင် ဉာဏ်အလင်းပေးမည် ဖြစ်သည်။

လူတစ်ဦးသည် မည်သည့်အရာကို လုပ်သည်ဖြစ်စေ စဉ်းစားတွေးခေါ်နိုင်သည်၊ ဒီဇိုင်းရေးဆွဲနိုင်သည်၊ အစီအစဉ်ရေးဆွဲနိုင်သည်၊ ဆွေးနွေးတိုင်ပင်နိုင်သည်၊ ပြီးလျှင် ဖြစ်နိုင်ခြေရှိသော လမ်းကြောင်းတစ်ခုကို ဆုံးဖြတ်ဖို့အတွက် အချို့သော အရင်းအမြစ်များထံမှနေ၍ ထိုအကြောင်း စုံစမ်းမေးမြန်းနိုင်သည်။ သို့သော် အောင်မြင်မှုသည် ဘုရားသခင်အပေါ်တွင် မူတည်နေသေးသည်။ “လူသားက အဆိုပြု၍ ဘုရားသခင်က စီစဉ်နေရာချသည်” ဟူသော ဆိုရိုးစကားသည် မှန်ကန်ပါသည်။ ဘာသာတရားမရှိသူများသည် အတွေ့အကြုံမှတစ်ဆင့် ဤဆိုရိုးစကားကို အကျဉ်းချုပ်တင်ပြထားသည်မှာ မယုံနိုင်ဖွယ်ရာဖြစ်သည်။ ထို့ပြင် အကယ်၍ ဘုရားသခင်ကို ယုံကြည်သူတစ်ဦးသည် ဤသည်ကို ရှင်းလင်းပြတ်သားစွာ မမြင်နိုင်ပါက သူသည် ပညာဗဟုသုတနည်းပါးလွန်းနေပြီး သမ္မာတရားတစ်စုံတစ်ရာကိုမျှ နားမလည်ပါ။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားသည်နှင့် ဘုရားသခင်၏ ရည်ရွယ်ချက်များနှင့်အညီ ဖြစ်ပါက လူသားလုပ်ချင်သောအရာသည် ကောင်းချီးပေးခြင်းကို ခံရလိမ့်မည် ဟူသည်တို့ကို လူများ သူတို့၏စိတ်နှလုံးများထဲတွင် ခိုင်မြဲစွာ ယုံကြည်ထားရမည်။ ဤစည်းမျဉ်းစည်းကမ်းကို သင်၏စိတ်နှလုံးထဲတွင် သင်ပိုင်ဆိုင်ထားရမည်။ ဘုရားသခင်သည် အားလုံးအပေါ် အချုပ်အခြာအာဏာရှိကြောင်းနှင့် နောက်ဆုံး ဆုံးဖြတ်ချက်ကို ချဖို့ အခွင့်ရှိသူမှာ လူသားမဟုတ်ကြောင်းတို့ကို သင်သိထားရမည်။ ထို့ကြောင့် လူတစ်ဦးက မည်သည်ကိုလုပ်သည်ဖြစ်စေ၊ သူ၏စိတ်နှလုံးသည် တို့ထိခြင်းခံရမရကို သိဖို့အတွက် ပထမဦးစွာ သူသည် ဘုရားသခင်ထံ ဆုတောင်းရမည်။ ထို့နောက် ထိုဆောင်ရွက်ပုံနည်းလမ်းသည် သမ္မာတရားနှင့်အညီ ဖြစ်မဖြစ်နှင့် ဖြစ်နိုင်ခြေရှိမရှိတို့ကို သိဖို့အတွက် သမ္မာတရားကို ရှာဖွေရမည်။ အကယ်၍ ဤသည်ကို ချက်ချင်း မဆုံးဖြတ်နိုင်ပါက သင်သည် စောင့်ရမည်။ လုပ်ဆောင်ဖို့အတွက် အလျင်စလို မဖြစ်ပါနှင့်။ ကိစ္စကို သင်စေ့စေ့စပ်စပ် သေသေချာချာ နားလည်ပြီးသည်အထိ၊ အချိန်ကျပြီဟု သင်ခံစားရသည်အထိ၊ ထပ်၍စောင့်ဖို့ မလိုအပ်တော့ဘဲ သင်လုပ်သင့်သည့်အချိန်အထိ၊ ပြီးလျှင် ၎င်းကို လုပ်ဖို့ သင့်စိတ်နှလုံးထဲတွင် ကျိန်းသေမှု လုံလောက်စွာ ရှိသည့်အချိန်အထိ စောင့်ပါ။ ထို့နောက်တွင် သင်ပြုမူလုပ်ဆောင်နိုင်သည်။ သင်သည် ကိစ္စကို စေ့စေ့စပ်စပ် နားလည်နိုင်ခြင်းမရှိပါက၊ ရက်အနည်းငယ်ကြာအောင် စောင့်ပြီးနောက်တွင် ၎င်းကို သင်စိတ်မဝင်စားပါက၊ ပြီးလျှင် ၎င်းက အောင်မြင်လိမ့်မည်ဟု သင်မသေချာပါက ဤကိစ္စသည် လူသား၏အလိုဆန္ဒမှ အရင်းခံခဲ့ကြောင်း၊ ၎င်းကို ဘုရားသခင်က ခွင့်မပြုကြောင်းတို့ကို ဤသည်က သက်သေပြသည်။ ထို့ကြောင့် ၎င်းကို သင်သည် အလျင်အမြန် လက်လျှော့လိုက်သင့်သည်။ ဘုရားသခင်ထံမှ တစ်ခုခုလာသောအခါ ၎င်းတွင် ယုံကြည်ခြင်းကို သင်အမြဲခံစားရလိမ့်မည်။ ထို့ပြင် မည်သည့်အခြေအနေမျိုး ဖြစ်လာပါစေ ထိုယုံကြည်ခြင်းသည် မဆုတ်ယုတ်သွားတော့ပေ။ နောက်ဆုံးတွင် ကိစ္စကို သင်ရှင်းလင်းပြတ်သားစွာ မြင်ရပြီးသကဲ့သို့ သင်၏စိတ်နှလုံးသည် ပို၍ ပို၍ ကြည်လင်ပြတ်သားလာလိမ့်မည်။ ဤသည်မှာ ဘုရားသခင်ထံမှ တစ်ခုခု လာသောအခါ ဖြစ်သည့်ပုံစံပင် ဖြစ်သည်။ ဘုရားသခင်သည် လူများကို စောင့်စေသည်။ ထို့ပြင် ဤသည်က ဘုရားသခင်ထံမှ ထုတ်ဖော်ခြင်းအား စောင့်ဆိုင်းခြင်းကို ဆိုလိုသည်။ ထို့နောက်တွင် ကိစ္စသည် သင့်အတွက် ရှင်းလင်းပြတ်သားလာသည်။ ထို့ကြောင့် ဤစောင့်ဆိုင်းခြင်းသည် လိုအပ်သည်။ သို့သော်လည်း သင်ပူးပေါင်းဆောင်ရွက်သင့်သည့် နည်းလမ်းများနှင့်ပတ်သက်၍ သင်သည် ပြုမူလုပ်ဆောင်ရမည်၊ ပြီးလျှင် သင်သည် စုံစမ်းစစ်ဆေးရမည်။ ထို့ပြင် စုံစမ်းစစ်ဆေးသည့် လုပ်ငန်းစဉ်တွင် ဘုရားသခင်သည် လူတစ်ဦး သို့မဟုတ် အဖြစ်အပျက်တစ်ခုမှတစ်ဆင့် အချက်အလက်မှန်များကို သင့်အား ပြောပြကောင်းပြောပြနိုင်သည်။ အကယ်၍ သင်သည် မစုံစမ်းမမေးမြန်းဘဲ သင်၏စိတ်နှလုံးထဲတွင် ရှုပ်ထွေးပြီး မသေချာဖြစ်နေပါက အချက်အလက်မှန်များက မည်သည်ဖြစ်သည်ကို သင်မသိဘဲ ဖြစ်နေလိမ့်မည်။ သို့သော် အကယ်၍ သင်သည် စုံစမ်းမေးမြန်းပါက အချက်အလက်အမှန်များကို သင်ရှာဖွေတွေ့ရှိလိမ့်မည်။ ပြီးလျှင် ၎င်းတို့ကို သင့်အား သိစေသောသူသည် ဘုရားသခင်ဖြစ်လိမ့်မည်။ ဘုရားသခင်၏ လုပ်ဆောင်ချက်များသည် လက်တွေ့မကျသလော။ ဘုရားသခင်သည် လူများ၊ အဖြစ်အပျက်များနှင့် ကိစ္စများမှတစ်ဆင့် သင့်ကို လမ်းပြပြီး အသိဉာဏ်ပွင့်လင်းစေသည်။ ပြီးလျှင် သူသည် သင့်ကို မည်သို့ပြုမူလုပ်ဆောင်ရမည်ကို ထောက်ပြလျက် သင်၏ အတွေ့အကြုံလုပ်ငန်းစဉ်တွင် ကိစ္စများကို နားလည်ပြီး ထိုးထွင်းသိမြင်နိုင်သော ဉာဏ်ကိုရဖို့အတွက် သင့်အား ညွှန်ကြားပေးသည်။ ဘုရားသခင်က မမျှော်လင့်ဘဲ ရုတ်တရက် အဆိုပြုချက်တစ်ခု၊ အတွေးတစ်ခု၊ သို့မဟုတ် စိတ်ကူးအကြံအစည်တစ်ခုကို သင့်အား မပေးပါ။ ဘုရားသခင်သည် ထိုသို့ မလုပ်ပါ။ သင်စုံစမ်းစစ်ဆေးပြီး အခြေအနေနှင့်ပတ်သက်သော အချက်အလက်မှန်များအားလုံးသည် ထုတ်ဖော်ပြီးဖြစ်သောအခါ ယခင်က သင့်တွင် ထိုကဲ့သို့သော အတွေးများနှင့် ခံစားချက်များ အဘယ်ကြောင့် ရှိခဲ့သည်ကို သင်သိလိမ့်မည်။ ဤသည်ကို သင်၏စိတ်နှလုံးထဲတွင် သင်နားလည်လိမ့်မည်။ သင်စုံစမ်းစစ်ဆေး၍ ပြီးလျှင်ပြီးချင်း ဤရလဒ်က ထွက်ပေါ်လာသည်မဟုတ်လော။ သင်မည်သို့ ပြုမူလုပ်ဆောင်သင့်သည်နှင့် ပတ်သက်လာသောအခါ ဘုရားသခင်သည် ဤအထဲတွင် ဝင်ပါလိမ့်မည်မဟုတ်ပါ။ သင်သည် မည်သို့ ပြုမူလုပ်ဆောင်ရမည်ကို သိထားပြီးဖြစ်လိမ့်မည်။ ဤသည်မှာ အနည်းငယ်မျှပင် သဘာဝလွန်မဖြစ်သည့်၊ အံ့ဩဖွယ်လည်း ကောင်းပြီး လက်တွေ့လည်းကျသော နည်းလမ်းတစ်ခုဖြင့် လူများကို ဘုရားသခင်အလုပ်လုပ်ပုံနှင့် လမ်းပြပုံဖြစ်သည်။ အပျင်းထူသောလူများသည် ဤသည်ကို သဘာဝလွန် နည်းလမ်းများမှတစ်ဆင့် ဖြစ်ပျက်ဖို့ အမြဲတမ်း လိုချင်ကြသည်။ သူတို့သည် ဘုရားသခင်က သူတို့ကို ဘာလုပ်ဖို့ တိုက်ရိုက် ပြောပြစေလိုကြသည်။ သူတို့သည် ဖြတ်လမ်းကို လိုက်လိုကြပြီး ဘုရားသခင်ကို သူတို့အတွက် လုပ်ပေးစေလိုကြသည်။ ပြီးလျှင် သူတို့သည် ကြိုတင်၍ တစ်နေရာတွင်ရှာဖွေခြင်း သို့မဟုတ် အားထုတ်ခြင်းတို့ကိုလည်း မပြုလုပ်ကြပါ။ ပြီးလျှင် သူတို့သည် ပူးပေါင်းဆောင်ရွက်ခြင်း လုံးဝမလုပ်ကြပါ။ ထို့ကြောင့် သူတို့၏အလိုဆန္ဒများသည် အချည်းနှီးဖြစ်ကုန်ကြသည်။ ဘာသာရေးကို အလွန် ရိုသေကိုင်းရှိုင်းသောလူများ၊ သမ္မာတရားကို ချစ်မြတ်နိုးသော လူများသည် အရာခပ်သိမ်းတွင် ဘုရားသခင်၏ ရှေ့တော်မှောက်တွင် နေထိုင်ကြပြီး၊ ဘုရားသခင်၏ ရှေ့တော်မှောက်တွင် သူတို့၏စိတ်နှလုံးများကို ငြိမ်သက်စေသည်။ သူတို့တွင် တစ်ခုခုဖြစ်လာပြီး မည်သည့်အရာ လုပ်ရမည်ကို သူတို့ မသိကြသောအခါ သူတို့သည် ဘုရားသခင်ထံ ဆုတောင်းနိုင်ကြပြီး ဘုရားသခင်ထံမှ ရှာဖွေကာ ဘုရားသခင် မည်သည့်အရာ အလိုရှိသည်ကို သိမြင်နိုင်ကြသည်။ သူတို့တွင် ရှာဖွေနေသော စိတ်နှလုံးတစ်ခု ရှိကြသောကြောင့် ဘုရားသခင်သည် သူတို့ကို ဤကိစ္စတွင် လမ်းပြသည်။ ထို့ပြင် နောက်ဆုံးတွင် ရလဒ်ကို ထုတ်ဖော်သောအခါ ထိုအခါတွင် သူတို့သည် ဘုရားလက်တော်၏ စီစဉ်ညွှန်ကြားမှုများကို မြင်နိုင်ကြသည်။ ဘုရားသခင်သည် အရာခပ်သိမ်းအပေါ် အချုပ်အခြာအာဏာကို ကိုင်စွဲထားသည်ဟု ဆိုသည်မှာ အနှစ်သာရမဲ့သော စကားရပ်တစ်ခု မဟုတ်ပါ။ ထို့ကြောင့် ထိုကဲ့သို့သော ကိစ္စများကို ပို၍ တွေ့ကြုံခြင်းဖြင့် ဘုရားသခင်သည် စိတ်ကူးယဉ်ထွင်လုံးတစ်ခု မဟုတ်ကြောင်း၊ သူသည် ဒဏ္ဍာရီတစ်ခု မဟုတ်ကြောင်းနှင့် သူ၌ အနှစ်သာရမရှိခြင်း မဟုတ်ကြောင်းတို့ကို သင်သိလာလိမ့်မည်။ ဘုရားသခင်သည် သင့်ဘေးနားတွင် ရှိနေလိမ့်မည်။ သူ့တည်ရှိမှုကို သင်ခံစားရနိုင်မည်၊ သူ့လမ်းပြမှုကို ခံစားရနိုင်မည်၊ ပြီးလျှင် သူ့လက်တော်၏ စီစဉ်ညွှန်ကြားမှုများနှင့် အစီအစဉ်များကို ခံစားရနိုင်မည်။ ဤနည်းဖြင့် သင်သည် ဘုရားသခင်၏ အစစ်အမှန်ဖြစ်ခြင်းနှင့် လက်တွေ့ကျခြင်းတို့ကို ပို၍ပို၍ သတိမူမိလာလိမ့်မည်။ သို့ရာတွင် အကယ်၍ သင်သည် ဤနည်းဖြင့် တွေ့ကြုံဖို့ မတတ်နိုင်ပါက ဤအရာများကို သင်သည် မည်သည့်အခါမျှ ခံစားရနိုင်မည်မဟုတ်ပေ။ “ဘုရားသခင်တစ်ပါး ရှိသလော၊ မရှိသလော။ သူသည် အဘယ်မှာနည်း။ နှစ်ပေါင်းများစွာကြာအောင် ဘုရားသခင်ကို ကျွန်ုပ် လက်ခံယုံကြည်လာခဲ့ပြီး လူတိုင်းက သူတည်ရှိသည်ဟု ပြောကြသည်။ သို့ဆိုလျှင် သူ့ကို ကျွန်ုပ် အဘယ်ကြောင့် မမြင်ဖူးသနည်း။ သူက လူသားကို ကယ်တင်သည်ဟု သူတို့အားလုံးက ပြောကြသည်။ သို့ဆိုလျှင် လူများအပေါ် ဘုရားသခင် အလုပ်လုပ်ပုံလုပ်နည်းကို ကျွန်ုပ် အဘယ်ကြောင့် မခံစားဖူးသနည်း” ဟု သင်တွေးမိလိမ့်မည်။ ဤအရာများကို သင်သည် မည်သည့်အခါမျှ ခံစားရလိမ့်မည်မဟုတ်ပါ။ ထို့ကြောင့် သင်သည် သင်၏စိတ်နှလုံးထဲတွင် အေးငြိမ်းသက်သာခြင်းကို မည်သည့်အခါမျှခံစားရလိမ့်မည်မဟုတ်ပါ။ သင်ကိုယ်တိုင်အတွက် ၎င်းတို့ကို ခံစားခြင်းဖြင့်သာ အခြားသူများပြောပြီး တွေ့ကြုံနေကြသည့်အရာကို ဘုရားသခင်က ပြီးမြောက်အောင်မြင်ပြီး ဖြစ်ကြောင်းကို သင်သည် သက်သေပြနိုင်လိမ့်မည်။ ဘုရားသခင်၏အမှုတော်သည် အံ့ဩဖွယ်ရာဖြစ်ပြီး နားလည်သဘောပေါက်ဖို့ ခက်ခဲသော်လည်း ၎င်းသည် လက်တွေ့လည်းကျသည်။ ဤလက္ခဏာသွင်ပြင်နှစ်ချက်ကို သင်နားလည်သဘောပေါက်ရမည်။ ၎င်းသည် အံ့ဩဖွယ်ရာဖြစ်ပြီး နားလည်သဘောပေါက်ဖို့ ခက်ခဲသည်ဟူသည်မှာ ဘုရားသခင်လုပ်သမျှအားလုံးသည် ဉာဏ်ပညာအမြော်အမြင်ရှိပြီး လူသားက လက်လှမ်းမမီနိုင်ခြင်းကို ဆိုလိုသည်။ ဘုရားသခင်၏ ပင်ကိုလက္ခဏာနှင့် သူ၏အနှစ်သာရတို့က ၎င်းကို အဆုံးအဖြတ်ပေးသည်။ သို့သော် အခြားလက္ခဏာသွင်ပြင် နောက်တစ်ခုရှိသေးသည်၊ ယင်းမှာ ဘုရားသခင်၏ လုပ်ဆောင်ချက်များသည် မယုံနိုင်လောက်အောင် လက်တွေ့ကျသည် ဟူသည့်အချက်ဖြစ်သည်။ ဤ “လက်တွေ့ကျသည်” ဟူသည်မှာ မည်သည်ကို ဆိုလိုသနည်း။ ၎င်းက လူသားသည် ဘုရားသခင်၏ လုပ်ဆောင်ချက်များကို နားလည်သဘောပေါက်နိုင်ကြောင်း၊ လူသား၏တွေးခေါ်ခြင်း၊ စိတ်၊ အတွေးများ၊ ဉာဏ်ပညာ၊ လူသားက ပိုင်ဆိုင်သော ပင်ကိုအသိစိတ်များနှင့် အစွမ်းအစတို့ အပါအဝင်သည် ဘုရားသခင်၏ လုပ်ဆောင်ချက်များကို နားလည်သဘောပေါက်နိုင်ကြောင်းတို့ကို ဆိုလိုသည်။ ဘုရားသခင်၏ လုပ်ဆောင်ချက်များသည် သဘာဝလွန်မဟုတ်ပါ သို့မဟုတ် အနှစ်သာရမရှိခြင်း မဟုတ်ပါ။ သင်သည် တစ်ခုခုကို မှန်မှန်ကန်ကန် လုပ်သောအခါ ဘုရားသခင်က ၎င်းသည် မှန်ကန်ကြောင်း သင့်ကို အသိပေးလိမ့်မည်။ ထို့ပြင် သင်သည် ၎င်းကို အတည်ပြုရလိမ့်မည်။ သင်သည် တစ်ခုခုကို အမှားလုပ်မိသောအခါ ဘုရားသခင်က သင့်ကို တဖြည်းဖြည်း နားလည်အောင် လုပ်ပေးလိမ့်မည်။ သူက သင့်ကို အသိဉာဏ်ပွင့်လင်းစေလိမ့်မည်။ ပြီးလျှင် ဤသည်ကို သင်အမှားလုပ်မိပြီ ဖြစ်ကြောင်းကို သင့်အား သိစေလိမ့်မည်။ ထို့ပြင် ၎င်းသည် သင်၏ ဖောက်ပြန်ပျက်စီးသော စိတ်သဘောထားကို ထုတ်ဖော်ပြခြင်းတစ်ခု ဖြစ်ကြောင်းကို သင့်အား သိစေလိမ့်မည်။ ထိုအခါ သင်သည် ဘုရားသခင်အပေါ် ကျေးဇူးတင်လိမ့်မည်။ ဤသည်မှာ “လက်တွေ့ကျသည်” ဟူသည်၏ ဆိုလိုရင်းဖြစ်သည်။

ကောက်နုတ်ချက် (၁၂)

ကိစ္စများ ကြုံလာသောအခါ သမ္မာတရားကို ရှာဖွေရန် အလွန်အရေးကြီးသည်။ သမ္မာတရားကို သင်ရှာဖွေပါက ပြဿနာကို သင်ဖြေရှင်းနိုင်ရုံသာမက သမ္မာတရားကို လက်တွေ့လည်း လုပ်ဆောင်နိုင်ပြီး ရရှိနိုင်လိမ့်မည်။ သမ္မာတရားကို သင်မရှာဖွေဘဲ သင့်ကိုယ်ပိုင် တွေးခေါ်မြော်မြင်မှုကို မလျှော့တမ်း ပြောပြီး သင့်ကိုယ်ပိုင်ထင်မြင်ချက်အတိုင်း အမြဲတမ်း ပြုမူဆောင်ရွက်နေပါက သင်၏ကိုယ်ပိုင် ဖောက်ပြန်ပျက်စီးမှုပြဿနာကို ဖြေရှင်းဖို့ သင်ပျက်ကွက်ရုံသာမက သိလျက်နှင့်ပင် အပြစ်ကိုလည်း ပြုမိလိမ့်မည်ဖြစ်ပြီး ဤသည်မှာ ဘုရားသခင်ကို ခုခံခြင်းသို့ လမ်းကြောင်းဖြစ်သည်။ ဥပမာအနေဖြင့် သင့်တာဝန်များကို ထမ်းဆောင်ရာတွင် သင်သည် ပြုပြင်ခြင်း ခံရသည်ဆိုပါစို့။ သင်သည် သမ္မာတရားကို မရှာဖွေဘဲ သင့်ကိုယ်ပိုင်တွေးခေါ်မြော်မြင်မှုကို ခေါင်းမာစွာ အသားပေးသည်။ “ငါ၏အလုပ်ကို ငါလုပ်ပြီးပြီ။ သိသိသာသာ ဆိုးရွားသည့် မည်သည့်အရာတစ်ခုကိုမျှ ငါ မလုပ်ခဲ့ဖူးဘဲ အမှားအနည်းငယ်မျှအတွက်ဖြင့် ပြုပြင်ခံရရုံတင်မက ငါ့ကို မကြိုက်ကြောင်းကို ပြသည့်အနေဖြင့် ထုတ်ဖော်ခြင်းနှင့် မရိုမသေဆက်ဆံခြင်းတို့ကိုလည်း ခံရသည်။ ဘုရားသခင်၏ချစ်ခြင်းမေတ္တာသည် ဘယ်မှာနည်း။ အဘယ်ကြောင့် ငါ မမြင်နိုင်ရသနည်း။ ဘုရားသခင်သည် လူများကို ချစ်သည်ဟု ပြောကြသည်၊ သို့ဆိုလျှင် ဘုရားသခင်က အခြားသူများကို ချစ်ပြီး ငါ့ကိုကျ မချစ်သည်မှာ မည်သို့ဖြစ်ရသနည်း” ဟု သင်ထင်ကောင်း ထင်နိုင်သည်။ မကျေနပ်ချက်များအားလုံး ပွင့်အံထွက်လာသည်။ ဤကဲ့သို့အခြေအနေမျိုးတွင် ရှိသောလူများသည် သမ္မာတရားကို ရနိုင်သလော။ မရနိုင်ပေ။ ဘုရားသခင်နှင့် သင်၏ ဆက်ဆံရေးတွင် ပြဿနာများ ပေါ်ပေါက်လာသောအခါ ယင်းတို့ကို ဖြေရှင်းခြင်း၊ သင့်ကိုယ်သင် ပြောင်းလဲခြင်းနှင့် မိမိ၏ မှားယွင်းပြီး အဓိပ္ပာယ်မဲ့နေသောအမြင်များနှင့် တစ်ယူသန်စိတ်ကူးများကို ဘေးဖယ်ထားခြင်းတို့ကို ပြုရမည့်အစား သင်သည် ခေါင်းမာစွာ ဘုရားသခင်ကို ခုခံသည့်အခါတွင် ဘုရားသခင်က သင့်ကို စွန့်ပစ်သွားခြင်းနှင့် သင်ကလည်း ဘုရားသခင်ကို ကျောခိုင်းသွားခြင်းဟူသည့် ရလဒ်တို့ကိုသာ ရနိုင်သည်။ ဘုရားသခင်၏အချုပ်အခြာအာဏာကို သံသယဝင်ပြီး ငြင်းပယ်ရင်း သူ့အစီအစဉ်များကို လိုက်နာရန် ဆန္ဒမရှိဖြစ်နေလျက် သင့်တွင် သူ့အပေါ် မကျေနပ်ချက်များ အပြည့်ဖြစ်နေလိမ့်မည်။ ပိုဆိုးသည်မှာ ဘုရားသခင်သည် သမ္မာတရားဖြစ်ပြီး ဖြောင့်မတ်ခြင်းတရားဖြစ်သည်ကို သင်ငြင်းပယ်လိမ့်မည်။ ဤသည်မှာ ဘုရားသခင်ကို အပြင်းထန်ဆုံး ခုခံခြင်းပုံစံဖြစ်သည်။ သို့သော် သင်သည် အရာခပ်သိမ်းတွင် သမ္မာတရားကို ရှာဖွေပါက ဘုရားသခင်၏ရည်ရွယ်ချက်များကို သင်နားလည်ပြီး ဖြစ်လိမ့်မည်။ သင်လျှောက်လှမ်းနိုင်သည့် လမ်းကြောင်းတစ်ခုကို သင်ရရှိပြီးဖြစ်လိမ့်မည်။ ဤသို့လုပ်ခြင်းဖြင့် သင်ယုံကြည်သောဘုရားသခင်သည် သမ္မာတရား၊ လမ်းခရီး၊ အသက်နှင့် ချစ်ခြင်းမေတ္တာတို့ ဖြစ်ကြောင်းကို သင်အတည်ပြုနိုင်ရုံသာမက ဘုရားသခင် ပြုလုပ်သမျှအရာတိုင်းသည် မှန်ကန်ကြောင်း၊ သူ၏လူသားကို စမ်းသပ်ခြင်းနှင့် စစ်ဆေးခြင်းသည် မှန်ကန်ပြီး လူသားကို ကယ်တင်ပြီး သန့်စင်ရန်အတွက် ရည်ရွယ်ခြင်း ဖြစ်ကြောင်းတို့ကိုလည်း သင်အတည်ပြုနိုင်မည် ဖြစ်သည်။ ဘုရားသခင်၏ဖြောင့်မတ်ခြင်းတရားနှင့် သန့်ရှင်းခြင်းအကြောင်းကို သင် သိမြင်မှုရလိမ့်မည်။ တစ်ချိန်တည်းတွင် ဘုရားသခင်၏အမှုတော်ကို သင်သိပြီး သူ့ချစ်ခြင်းမေတ္တာ၏ ကြီးမြတ်ခြင်းကို သင်မြင်လိမ့်မည်။ ကြီးမြတ်လိုက်သော ဆုလာဘ်ပေတကား။ သင့်ကိုယ်ပိုင်အယူအဆများနှင့် စိတ်ကူးစိတ်သန်းများအပေါ်အခြေခံ၍ ဘုရားသခင်နှင့် သူ့အမှုတော်ကို အမြဲ ချဉ်းကပ်ပြီး သမ္မာတရားကို မရှာဖွေဘဲ အဆိုပါဆုလာဘ်မျိုးကို သင်ရိတ်သိမ်းနိုင်မည်လော။ လုံးဝ မရိတ်သိမ်းနိုင်ပေ။ လူသားသည် စာတန်၏ အလွန် ပြင်းပြင်းထန်ထန် ဖောက်ပြန်ပျက်စီးစေခြင်းကို ခံထားရသောကြောင့် သူ၏ အပြုအမူနှင့် လုပ်ရပ်များအားလုံး၊ သူထုတ်ဖော်သည့်အရာများအားလုံးသည် စာတန်၏ စိတ်သဘောထားနှင့်သက်ဆိုင်ပြီး ယင်းတို့အားလုံးသည် သမ္မာတရားနှင့်ဆန့်ကျင်ကာ ဘုရားသခင်ကို ရန်လိုကြသည်။ လူသားသည် ဘုရားသခင်၏ ကြီးမားသော ချစ်ခြင်းမေတ္တာကို ပျော်မွေ့ခံစားထိုက်ခြင်း မရှိချေ။ သို့တိုင်အောင် ဘုရားသခင်သည် လူနှင့်ပတ်သက်၍ အလွန်စိုးရိမ်ဆဲဖြစ်ကာ သူ့အပေါ် နေ့စဉ်နေ့တိုင်း ကျေးဇူးတော် အပ်နှင်းပေးသည်၊ သူပြောင်းလဲနိုင်ဖို့အလို့ငှာ သူ့ကို စမ်းသပ်ကာ စစ်ဆေးဖို့ လူများ၊ ဖြစ်ရပ်များနှင့် အမှုကိစ္စမျိုးစုံကို သူ့အတွက် စီစဉ်ပေးသည်။ ဘုရားသခင်သည် ပတ်ဝန်းကျင်မျိုးစုံအားဖြင့် လူသားကို ထုတ်ဖော်သည်။ သူ့ကိုယ်သူ ဆင်ခြင်ပြီး သိစေကာ သမ္မာတရားကို နားလည်စေပြီး အသက်ကို ရရှိစေသည်။ ဘုရားသခင်သည် လူသားကို အလွန်ချစ်မြတ်နိုးပြီး သူ၏ချစ်ခြင်းမေတ္တာက အလွန်စစ်မှန်သည်မှာ လူသားသည် ယင်းကို မြင်နိုင်ပြီး ထိတွေ့နိုင်လေသည်။ သင်သည် ဤအရာများအားလုံးကို တွေ့ကြုံပြီးဖြစ်လျှင် ဘုရားသခင် လုပ်ဆောင်သမျှသည် လူသား၏ ကယ်တင်ခြင်းအတွက် ဖြစ်ကြောင်းနှင့် ဤသည်မှာ အစစ်မှန်ဆုံးသော ချစ်ခြင်းမေတ္တာဖြစ်ကြောင်း သင်ခံစား၍ရနိုင်သည်။ ဘုရားသခင်က ထိုသို့သော လက်တွေ့ကျသည့်အမှုကို မပြုခဲ့ပါက လူသည် မည်မျှယုတ်မာပြီးဖြစ်လိမ့်မည်ဟု မည်သူမျှမပြောနိုင်ချေ။ သို့ရာတွင် ဘုရားသခင်၏ စစ်မှန်သော ချစ်ခြင်းမေတ္တာကို မမြင်သည့်သူများ၊ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားနေသေးသူများ၊ အခြားသူများထက် သာလွန်ဖို့ ကြိုးစားနေသည့်သူများ၊ အခြားသူများကို ထောင်ဖမ်းပြီး ထိန်းချုပ်ဖို့ အစဉ်ဆန္ဒရှိသည့်သူများ များစွာ ရှိနေသည်။ ၎င်းတို့သည် ဘုရားသခင်နှင့် ယှဉ်ပြိုင်နေခြင်း မဟုတ်လော။ ၎င်းတို့သည် ထိုလမ်းကြောင်းတွင် ဆက်လျှောက်ပါက၊ အကျိုးဆက်များမှာ မတွေးဝံ့စရာဖြစ်လိမ့်မည်။ ဘုရားသခင်သည် လူသားအား ၎င်း၏ ဖောက်ပြန်ပျက်စီးခြင်းကို သိစေနိုင်ဖို့အလို့ငှာ သူ၏ တရားစီရင်ခြင်း အမှုတော်ဖြင့် ယင်းကို ဖော်ထုတ်လေသည်။ လူသား၏ မှားယွင်းသော လိုက်စားမှုများကို သူတားဆီးသည်။ ဘုရားသခင်သည် အလွန်ထူးကဲပြောင်မြောက်သော အလုပ်ကို ဆောင်ရွက်လေသည်။ ဘုရားသခင် လုပ်ဆောင်သည့်အရာသည် လူသားကို ထုတ်ဖော်ပြီး တရားစီရင်သော်လည်း လူသားကို ကယ်တင်ခြင်းလည်း ပြုလေသည်။ ဤသည်မှာ စစ်မှန်သော ချစ်ခြင်းမေတ္တာ ဖြစ်သည်။ သင်သည် ဤအရာကို သင့်ဘာသာ နားလည်သဘောပေါက်သည့်အခါ သမ္မာတရား၏ ဤရှုထောင့်အမြင်ကို ရရှိပြီးဖြစ်သည် မဟုတ်လော။ လူတစ်ယောက်သည် ဤအရာကို သူကိုယ်တိုင် နားလည်သဘောပေါက်ပြီး ဤနားလည်မှု ရရှိသည့်အခါ၊ ဤသမ္မာတရားတို့ကို နားလည်ပြီးသည့်အခါတွင် ဘုရားသခင်အပေါ် စောဒကတက်ခြင်းများ ရှိသေးသလော။ မရှိတော့ပေ။ ယင်းတို့အားလုံး မရှိတော့ပေ။ ထိုအခါ ၎င်းတို့သည် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို လိုလိုလားလားနှင့် မဆုတ်မနစ် လိုက်နာနိုင်ကြသည်။ စမ်းသပ်ခြင်းတစ်ခု သို့မဟုတ် စစ်ဆေးခြင်းတစ်ခု နောက်တစ်ကြိမ် ဖြစ်ပွားသောအခါ သို့မဟုတ် ၎င်းတို့ နောက်တစ်ကြိမ် ပြုပြင်ခြင်း ခံရသောအခါ ဘုရားသခင် ပြုလုပ်နေသည့်အရာသည် မှန်ကန်ကြောင်းနှင့် ဘုရားသခင်က ၎င်းတို့ကို ထုတ်ဖော်ပြီး ကယ်တင်နေခြင်းဖြစ်ကြောင်းကို ၎င်းတို့ အလျင်အမြန် သဘောပေါက်လာကြလိမ့်မည်။ မကြာမီ ၎င်းတို့ကိုယ်ပိုင် တွေးခေါ်မြော်မြင်မှုကို အလေးမထားဘဲ အယူအဆများနှင့် မကျေနပ်ချက်များ ကင်းကင်းဖြင့် ဘုရားသခင်ကို ကျိုးနွံနာခံရင်း လက်ခံ၍ ကျိုးနွံနာခံနိုင်လိမ့်မည်။ ဤအတိုင်းအတာအထိ လူတို့ လိုက်နာနိုင်ပါက ယင်းသည် သန့်ရှင်းသော ဝိညာဉ်တော်၏ အမှုအားဖြင့် စစ်ဆေးခြင်းများစွာကို တွေ့ကြုံပြီးခြင်းမှတစ်ဆင့်၊ စုံလင်စေခြင်းခံရပြီးခြင်းမှတစ်ဆင့် ဖြစ်၏။

ကောက်နုတ်ချက် (၁၃)

ယခုအခါတွင် သမ္မာတရား လိုက်စားမှုကို အာရုံစိုက်ပြီး ၎င်းတို့အပေါ်သို့ အမှုအရာများကျရောက်သောအခါ သမ္မာတရားကို ရှာနိုင်သောသူများစွာရှိသည်။ သင်သည် သင့်အတွင်းရှိ မှားယွင်းသော ရည်ရွယ်ချက်များနှင့် ပုံမှန်မဟုတ်သော အခြေအနေများကို ဖြေရှင်းလိုလျှင် ထိုသို့ပြုလုပ်ရန်အတွက် သမ္မာတရားကို သင် ရှာဖွေရမည်။ နံပါတ်တစ်အနေဖြင့်၊ သင်သည် ဘုရားနှုတ်ကပတ်တော်ကို အခြေခံပြီး မိတ်သဟာယတွင် သင့်ကိုယ်သင် ဖွင့်ဟပြောဆိုရန် သင်ယူရမည်။ ပွင့်လင်းစွာ မိတ်သဟာယဖွဲ့ရန်အတွက် သင့်တော်သော ကြားနာသူကို ရွေးချယ်ရမည်မှာ မှန်သည်။ အနည်းဆုံးအနေဖြင့် သမ္မာတရားကို ချစ်ပြီး လက်ခံသောသူ၊ လူအများစုထက် လူ့သဘာဝပိုကောင်းသောသူ၊ အတော်အတန် ရိုးသားဖြောင့်မှန်သူကို ရွေးချယ်သင့်သည်။ သမ္မာတရားကို နားလည်သောသူ၊ သူ၏ မိတ်သဟာယကြောင့် အကူအညီရရှိနိုင်သည့်သူကို ရွေးချယ်နိုင်လျှင် ပို၍ ကောင်းသည်မှာ အမှန်ဖြစ်သည်။ မိတ်သဟာယတွင် သင့်ကိုယ်သင် ဖွင့်ပြောပြီး သင်၏ အခက်အခဲများကို ဖြေရှင်းရန်အတွက် ဤသို့သောလူမျိုးကို ရှာဖွေခြင်းသည် ထိရောက်မှုရှိနိုင်သည်။ သင်သည် မသင့်တော်သောသူ၊ သမ္မာတရားကို မချစ်ဘဲ ဆုကျေးဇူး၊ သို့မဟုတ် ပါရမီသာရှိသောသူကို ရွေးချယ်မိလျှင် သူသည် သင့်ကို လှောင်ပြောင်ပြီး အထင်သေးလိမ့်မည်။ သင့်ကို သိက္ခာချလိမ့်မည်။ သင့်အတွက် အကျိုးရှိမည်မဟုတ်ပေ။ တစ်ဖက်တွင် မိမိကိုယ်ကို ဖွင့်ဟပြောဆိုခြင်းသည် ဘုရားရှေ့ကို လာပြီး ဘုရားထံ ဆုတောင်းရာတွင် လုပ်ဆောင်သင့်သော နည်းလမ်းဖြစ်သည်။ ယင်းမှာ သူတစ်ပါးတို့အား သမ္မာတရားကို မိတ်သဟာယဖွဲ့သင့်သည့် နည်းလမ်းလည်းဖြစ်သည်။ “ငါ့တွင် ရည်ရွယ်ချက်များ၊ အခက်အခဲများရှိသည်။ ငါ၏ စိတ်တွင်း အခြေအနေက မကောင်းပေ။ အပျက်သဘောဆောင်သည်။ မည်သူ့ကိုမျှ ငါမပြော။ ချုပ်တည်းထားလိုက်မည်”ဟု တွေးလျက် အမှုအရာများကို ဆက်မျိုသိပ်မထားနှင့်။ သင်သည် အမှုအရာများကို မဖြေရှင်းဘဲ အစဉ် ချုပ်တည်းထားလျှင် သင်သည် ပို၍ အစဉ် အပျက်သဘောဆောင်လာလိမ့်မည်။ သင်၏ အခြေအနေသည် ပို၍ပင် အစဉ် ကျဆင်းလိမ့်မည်။ သင်သည် ဘုရားထံ ဆုတောင်းချင်စိတ်ရှိမည်မဟုတ်ပေ။ ဤသည်မှာ ပြောင်းပြန်လှန်ရန် ခက်ခဲသောအရာဖြစ်သည်။ သို့ဖြစ်၍ သင်၏ အခြေအနေသည် မည်သို့ပင် ဖြစ်နေပါစေ၊ သင်သည် အပျက်သဘောဆောင်နေသည်ဖြစ်စေ၊ သို့မဟုတ် အခက်အခဲများ ရှိနေသည်ဖြစ်စေ၊ သင့်တွင် မည်သည့် ကိုယ်ပိုင် ရည်ရွယ်ချက်များ သို့မဟုတ် အစီအစဉ်များ ရှိနေပါစေ၊ ပြီးလျှင် သင် မည်သည့်အရာကို သိရှိလာသည်ဖြစ်စေ သို့မဟုတ် ဆန်းစစ်ခြင်းမှတစ်ဆင့် သင် မည်သည့်အရာကို သဘောပေါက်လာသည်ဖြစ်စေ၊ သင်သည် ပွင့်ပွင့်လင်းလင်း ရှိရန်နှင့် မိတ်သဟာယဖွဲ့ရန် သင်ယူရမည်ဖြစ်ပြီး သင် မိတ်သဟာယဖွဲ့သည့်အခါ သန့်ရှင်းသော ဝိညာဉ်တော်က အလုပ်လုပ်လေသည်။ ပြီးလျှင် သန့်ရှင်းသော ဝိညာဉ်တော်သည် မည်သို့ အလုပ်လုပ်သနည်း။ ကိုယ်တော်သည် သင့်အား အသိဉာဏ်ပွင့်လင်းစေပြီး အလင်းပေးကာ ပြဿနာ၏ ဆိုးရွားမှုကို သင့်အား ရှင်းလင်းစွာ မြင်တွေ့ခွင့်ပေးလျက် ယင်း၏ ဇာစ်မြစ်နှင့် အနှစ်သာရကို သိရှိခွင့်ပေးလေသည်။ ထို့နောက် ကိုယ်တော်သည် သင့်အား သမ္မာတရားနှင့် ကိုယ်တော်၏ ရည်ရွယ်ချက်များကို နည်းနည်းချင်း နားလည်နိုင်စေသည်၊ လက်တွေ့လုပ်ဆောင်ခြင်း လမ်းကြောင်းကို မြင်တွေ့စေပြီး သမ္မာတရား လက်တွေ့ကျမှုထဲသို့ ဝင်ရောက်စေလေသည်။ လူတစ်ဦးသည် မိမိကိုယ်ကို ပွင့်လင်းစွာ ဖွင့်ဟ၍ မိတ်သဟာယပြုနိုင်သောအခါ ဤသည်မှာ ၎င်းတို့တွင် သမ္မာတရားအပေါ် ရိုးသားသော သဘောထား ရှိသည်ဟု ဆိုလိုပေသည်။ လူတစ်ဦး၏ စိတ်နှလုံးသည် အမှန်တကယ် ရိုးသားခြင်း ရှိမရှိဟူသည်ကို သမ္မာတရားအပေါ် ၎င်းတို့၏ သဘောထားကို အခြေခံ၍ အကဲဖြတ်လေသည်။ ရိုးသားသောလူတစ်ဦးသည် အခက်အခဲများနှင့် ကြုံရသောအခါ ၎င်းတို့မည်မျှအဆိုးမြင်သည်ဖြစ်စေ၊ အားနည်းသည်ဖြစ်စေ၊ ဘုရားသခင်၏ရည်ရွယ်ချက်များကို ဖြည့်ဆည်းရန်အလို့ငှာ အဖြေတစ်ခုကို ရှာဖို့ ကြိုးစားရင်းနှင့် ၎င်းတို့၏ပြဿနာ သို့မဟုတ် အခက်အခဲကို ဖြေရှင်းဖို့နည်းလမ်းကို ရှာဖွေရင်း ဘုရားသခင်ထံ ၎င်းတို့ အမြဲ ဆုတောင်းကြလိမ့်မည်၊ ပြီးလျှင် မိတ်သဟာယဖွဲ့ရမည့် အခြားလူများကို ရှာဖွေကြလိမ့်မည်။ စိတ်ကသိကအောက် တစ်စုံတစ်ရာ ဖြစ်ခြင်းကြောင့် မကျေနပ်ချက်ကို ညည်းညူရန် တစ်စုံတစ်ဦးကို ၎င်းတို့ရှာနေခြင်း မဟုတ်ပေ။ သမ္မာတရားစစ်မှန်မှုထဲသို့ ဝင်ရောက်ရန် အခက်အခဲနှင့်ပတ်သက်၍လည်းကောင်း၊ ယင်းမှထွက်လာနိုင်ရန်နှင့်ပတ်သက်၍လည်းကောင်း အဖြေတစ်ခုကို ၎င်းတို့ ရှာနေကြခြင်းဖြစ်သည်။ လူတစ်ဦး၏စိတ်နှလုံးထဲရှိ မဖြေရှင်းရသေးသော အပျက်သဘောဆောင်သည့်အရာများနှင့် ဆိုးသောအရာများကို ကွယ်ဝှက်ခြင်းသည် ထိုလူ၏ တာဝန်ထမ်းဆောင်ခြင်းနှင့် အသက်ဝင်ရောက်ခြင်းတို့အပေါ် တိုက်ရိုက် အကျိုးသက်ရောက်လိမ့်မည်။ လူတစ်ဦး၏ စိတ်နှလုံးထဲတွင် ဘုရားသခင်အပေါ် ဖြူစင်ပွင့်လင်းခြင်း မရှိဘဲ လိမ်လည်လှည့်စားခြင်းသာ အမြဲ ကိန်းအောင်းနေခြင်းသည် အလွန် အန္တရာယ်များသည်။ လိမ်လည်လှည့်စားတတ်သော လူများသည် ဟန်လုပ်ရာတွင် တော်ကြသည်။ ၎င်းတို့အပေါ် မည်သည့်အရာ ဖြစ်ပျက်ပါစေ ၎င်းတို့တွင် မည်သည့်အယူအဆများ သို့မဟုတ် မည်သည့်စိတ်မကျေနပ်ချက်များ ခံစားရနိုင်သည်ဖြစ်စေ မိတ်သဟာယမဖွဲ့ကြပေ။ အပြင်ပန်းမှကြည့်လျှင် ၎င်းတို့သည် ပုံမှန်ဖြစ်နေပုံရသော်လည်း လက်တွေ့တွင်မူ ၎င်းတို့၏ စိတ်နှလုံးများသည် အပျက်သဘောဆောင်ခြင်းဖြင့် အလွန်ဝန်ပိနေသောကြောင့် ထ၍ရပ်ဖို့ပင် အနိုင်နိုင်ဖြစ်သည်။ ပြီးလျှင် သင်သည် မည်သို့မျှ ခွဲခြားသိမြင်နိုင်မည်မဟုတ်ပေ။ ၎င်းတို့နှင့် သင်မိတ်သဟာယဖွဲ့လျှင်ပင် မှန်သောစကားကို သင့်အား ၎င်းတို့ ပြောပြမည်မဟုတ်ပေ။ မကျေနပ်ချက်များ၊ အထင်လွဲခြင်းများနှင့် အယူအဆများ ၎င်းတို့တွင် မည်မျှပြည့်နှက်နေကြောင်းကို မည်သူ့ကိုမျှ ၎င်းတို့ ပြောလိမ့်မည်မဟုတ်ပေ။ ၎င်းတို့ကို အခြားသူများက နားလည်သဘောပေါက်သွားသည်နှင့်တစ်ပြိုင်နက် အထင်သေးခံရပြီး အငြင်းပယ်ခံရမည်ကို စိုးရိမ်သောကြောင့် ၎င်းတို့သည် အမှုကိစ္စများနှင့်ပတ်သက်လျှင် အစဉ်သဖြင့် သိုသိုသိပ်သိပ်နေကြသည်။ ၎င်းတို့၏တာဝန်များကို ထမ်းဆောင်နေကြသော်လည်း အသက်ဝင်ရောက်ခြင်း ၎င်းတို့တွင် မရှိကြသလို ၎င်းတို့လုပ်သည့် မည်သည့်အရာတွင်မျှ သမ္မာတရားစည်းမျဉ်းကို မရှာဖွေကြချေ။ ၎င်းတို့သည် အပြင်ပန်းတွင် ဟက်ဟက်ပက်ပက် ရှိပုံမပေါ်ဘဲ ရှေ့ဆက်ဖို့ဖြစ်စေ၊ နောက်ကျန်ရစ်ခဲ့ဖို့ ဖြစ်စေ အားမာန်မရှိသည်မှာ ဤအရာသည် အကျပ်အတည်းတစ်ခုကို နိမိတ်ပြနေသည်။ သမ္မာတရားကို မလိုက်စားသောသူတို့၏ စိတ်နှလုံးများထဲတွင် ရောဂါတစ်ခုရှိသည်။ အဆိုပါရောဂါသည် ၎င်းတို့၏ စိတ်နှလုံးများထဲတွင် တည်ရှိနေပြီး ဖော်ထုတ်ခံရမည်ကို ကြောက်ကြသည်။ ၎င်းတို့သည် အရာတိုင်းကို အခြားသူများကို မည်သည့်အခါမှ ဖွင့်မပြောရဲကြဘဲ တင်းတင်းကျပ်ကျပ် သိုသိပ်၍ ဖုံးကွယ်ထားသည်၊ အန္တရာယ်ပေးနိုင်သော အကျိတ်တစ်ခုဖြစ်လာပြီး ၎င်းတို့၏စိတ်နှလုံးများထဲတွင် ရောဂါဖြစ်စေလျက် အသက်လည်ပတ်မှု မရှိပေ။ ပြီးလျှင် ဤနည်းအားဖြင့် ၎င်းတို့အပေါ် ဘေးအန္တရာယ် ကျရောက်လာသည်။ သမ္မာတရားကို လက်ခံရာတွင် လူများသည် မဖြူစင်သလို မပွင့်လင်းနိုင်ကြလျှင်၊ သမ္မာတရားကို မိတ်သဟာယဖွဲ့ခြင်းမှတစ်ဆင့် ၎င်းတို့၏ ပြဿနာများကို မဖြေရှင်းနိုင်ကြလျှင် ထိုကဲ့သို့သောလူများသည် ၎င်းတို့၏တာဝန်များကို သင့်တင့်လျောက်ပတ်စွာ မထမ်းဆောင်နိုင်ပေ။ ၎င်းတို့သည် အနှေးနှင့်အမြန် ထုတ်ဖော်ခြင်းနှင့် ဖယ်ရှားရှင်းလင်းခြင်းခံရမည်။

ကောက်နုတ်ချက် (၁၄)

သင်သည် မည်သည့်ပြဿနာများကို ကြုံတွေ့ရသည်ဖြစ်စေ ယင်းတို့ကို ဖြေရှင်းရန် သမ္မာတရားကို ရှာဖွေရမည်ဖြစ်သည်၊ သင်သည် မိမိကိုယ်ကို လုံးဝ ဟန်မဆောင်ရ သို့မဟုတ် အခြားသူများကို ပုံရိပ်အတုအယောင် မပြရပေ။ သင်၏ ချို့ယွင်းချက်များ၊ မလုံလောက်မှုများ၊ အပြစ်အနာအဆာများ သို့မဟုတ် သင်၏ ဖောက်ပြန်ပျက်စီးသော စိတ်သဘောထားများ ဖြစ်စေ သင်သည် ဤအရာအားလုံးအကြောင်းကို ဖွင့်ဟပြီး မိတ်သဟာယဖွဲ့ရမည်။ ယင်းတို့ကို ဖုံးကွယ်မထားနှင့်။ မိမိကိုယ်ကို ဖွင့်ဟတတ်ရန် သင်ယူခြင်းသည် အသက်ဝင်ရောက်မှုဆီသို့ ပထမဆုံးခြေလှမ်းဖြစ်ပြီး ယင်းမှာ ကျော်လွှားရန် အခက်ခဲဆုံးဖြစ်သော ပထမဆုံး အတားအဆီး ဖြစ်သည်။ သင်သည် ဤအတားအဆီးကို ကျော်လွှားပြီးသည်နှင့်တစ်ပြိုင်နက် သမ္မာတရားထဲသို့ ဝင်ရောက်ရန် လွယ်ကူသွားလိမ့်မည်။ သင်သည် ဤခြေလှမ်းကို လှမ်းသောအခါ ယင်းက အဘယ်အရာကို ဆိုလိုမည်နည်း။ ယင်းက သင်သည် သင်၏ စိတ်နှလုံးကို ဖွင့်ပြပြီး ကောင်းသည်ဖြစ်စေ ဆိုးသည်ဖြစ်စေ၊ အပြုသဘောဆောင်သည်ဖြစ်စေ အပျက်သဘောဆောင်သည်ဖြစ်စေ သင်၏ အစိတ်အပိုင်းတိုင်းကို ဖော်ထုတ်ကာ ဖွင့်ဟလျက် အခြားလူများ မြင်ရန်နှင့် ဘုရားသခင် မြင်ရန်အတွက် ယင်းကို ပွင့်လင်းမြင်သာစွာ ဖော်ထုတ်ပြခြင်းကို ဆိုလိုသည်။ ဘုရားသခင်ထံမှ မည်သည့်အရာကိုမျှ ဖုံးကွယ်ခြင်း သို့မဟုတ် ဖုံးဖိထားခြင်း မရှိခြင်း၊ ဘုရားသခင်အပေါ် မည်သည့် ရုပ်ဖျက်မှု၊ လှည့်ဖြားမှု သို့မဟုတ် လိမ်လည်မှုကိုမျှ အသုံးမပြုခြင်း၊ ထိုနည်းတူ အခြားလူများနှင့်လည်း ပွင့်လင်းရိုးသားခြင်းကို ဆိုလိုသည်။ ဤနည်းအားဖြင့် သင်သည် အလင်းထဲတွင် အသက်ရှင်လိမ့်မည်။ ဘုရားသခင်က သင့်ကို စေ့စေ့စပ်စပ် ကြည့်ရှုစစ်ဆေးမည်သာမက အခြားလူများကလည်း သင်၏ လုပ်ဆောင်ချက်များတွင် စည်းမျဉ်းများနှင့် ပွင့်လင်းမြင်သာမှု ရှိသည်ကို မြင်တွေ့ကြလိမ့်မည်။ သင်သည် သင်၏ ဂုဏ်သတင်း၊ ပုံရိပ်နှင့် အဆင့်အတန်းကို ကာကွယ်ရန် မည်သည့်နည်းလမ်းကိုမျှ အသုံးပြုရန် မလိုအပ်သကဲ့သို့ သင်၏ အမှားများကို ဖုံးကွယ်ခြင်း သို့မဟုတ် ဖုံးဖိခြင်း တစ်ခုတလေကိုမျှ လုပ်ဆောင်ရန် မလိုအပ်ပေ။ သင်သည် ဤအသုံးမဝင်သော ကြိုးပမ်းမှုများတွင် ပါဝင်ရန် မလိုအပ်ပေ။ သင်သည် ဤအရာများကို စွန့်လွှတ်နိုင်ပါက သင်၏အသက်တာသည် အလွန် သက်သောင့်သက်သာ ရှိလာမည်ဖြစ်ပြီး ဘောင်ခတ်ချုပ်ချယ်မှုများနှင့် နာကျင်မှုတို့မှ ကင်းလွတ်ကာ သင်သည် အလင်းထဲတွင် လုံးလုံးလျားလျား အသက်ရှင်လိမ့်မည်။ မည်သို့ ပွင့်လင်းရမည်နှင့် မိတ်သဟာယဖွဲ့ရမည်ကို သင်ယူခြင်းသည် အသက် ဝင်ရောက်မှုဆီသို့ ပထမဆုံး ခြေလှမ်းဖြစ်သည်။ ထို့နောက်တွင် သင်သည် သင်၏ အတွေးများနှင့် လုပ်ရပ်များကို စိစစ်ရန်နှင့် နားလည်ရန် သင်ယူဖို့ လိုအပ်ပြီး သမ္မာတရားနှင့် ဆန့်ကျင်ကာ ဘုရားသခင်ကို မနှစ်သက်စေသောအရာများနှင့်ပတ်သက်၍ ချက်ချင်း ဆင်ခြင်သုံးသပ်ရန်၊ အမှားပြင်ဆင်မှုများ လုပ်ဆောင်ရန်နှင့် လမ်းကြောင်းပြောင်းရန် လိုအပ်သည်။ ထိုအရာများကို ပြုပြင်ပြောင်းလဲရခြင်း၏ ရည်ရွယ်ချက်မှာ အဘယ်နည်း။ ယင်းမှာ သင့်အတွင်းရှိ စာတန်၏ အရာများကို ဖယ်ရှားပြီး ၎င်းတို့ကို သမ္မာတရားနှင့် အစားထိုးခြင်းဖြင့် သမ္မာတရားကို လက်ခံရရှိစေဖို့ ဖြစ်သည်။ ယခင်က သင်သည် အရာရာကို သင်၏ လှည့်ဖြားတတ်သော စိတ်သဘောထားအတိုင်း လုပ်ဆောင်ခဲ့သည်၊ ယင်းက လိမ်ညာခြင်းနှင့် လှည့်စားခြင်း ဖြစ်သည်။ မလိမ်ညာဘဲ မည်သည့်အရာမျှ သင်လုပ်ဆောင်၍ မရနိုင်ဟု သင်ခံစားရသည်။ ယခုအခါ သမ္မာတရားကို သင်နားလည်ပြီး အမှုကိစ္စများကို စာတန် လုပ်ဆောင်သည့် နည်းလမ်းများအား ရွံရှာသောကြောင့် ထိုနည်းအတိုင်း သင် မပြုမူတော့ချေ၊ သင်သည် ရိုးသားသည့်၊ သန့်စင်သည့်၊ ကျိုးနွံနာခံသည့် စိတ်အနေအထားနှင့် လုပ်ဆောင်သည်။ သင်သည် မည်သည့်အရာကိုမျှ ထိမ်ချန်ထားခြင်းမရှိလျှင်၊ ဟန်လုပ်ခြင်း၊ အယောင်ဆောင်ခြင်း၊ သို့မဟုတ် အမှုကိစ္စများကို ဖုံးဖိခြင်းမရှိလျှင်၊ ညီအစ်ကိုမောင်နှမများထံသို့ မိမိကိုယ်ကို ဖွင့်ချလျှင် သင်၏ အတွင်းအကျဆုံး အယူအဆများနှင့်အတွေးများကို မဖုံးကွယ်ဘဲ ယင်းအစား သင်၏ ရိုးသားသော သဘောထားကို အခြားလူတို့ မြင်ခွင့်ပေးလျှင်၊ ဤသို့ဆိုလျှင် သမ္မာတရားသည် သင့်အတွင်း၌ တဖြည်းဖြည်းချင်း အမြစ်တွယ်လိမ့်မည်။ နည်းနည်းချင်း အသီးအပွင့်ဖြစ်ထွန်းလိမ့်မည်။ အကျိုးရလဒ်များ ထွက်ရှိလိမ့်မည်။ သင်၏ စိတ်နှလုံးသည် တိုး၍ ရိုးသားလျှင်၊ ဘုရားဘက်သို့ တိုး၍ လှည့်လျှင်၊ သင်သည် သင့်တာဝန်ကို ထမ်းဆောင်သည့်အခါတွင် ဘုရားအိမ်တော်၏ အကျိုးစီးပွားများကို ကာကွယ်ဖို့ သိပြီး ဤအကျိုးစီးပွားများကို သင် မကာကွယ်နိုင်သောအခါ သင် လိပ်ပြာမလုံလျှင် ဤသည်မှာ သမ္မာတရားက သင့်အပေါ်၌ သက်ရောက်မှုရှိပြီး သင်၏ဘဝ ဖြစ်လာခဲ့ပြီဆိုသည့် သက်သေဖြစ်သည်။ သမ္မာတရားသည် သင့်တွင် အသက်ဖြစ်လာပြီးသည်နှင့် သင်သည် ဘုရားသခင်အပေါ် ပြစ်မှားစော်ကားသော၊ ဘုရားသခင်အား မကြောက်ရွံ့သော၊ မိမိ၏တာဝန်ထမ်းဆောင်ရာတွင် ဝတ်ကျေတမ်းကျေ ပြုသော၊ သို့မဟုတ် အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်သောသူကို သတိပြုမိသောအခါ သင်သည် သမ္မာတရားစည်းမျဉ်းနှင့်အညီ တုံ့ပြန်လိမ့်မည်။ ထိုသူအား လိုအပ်သလို ခွဲခြားပြီး ဖော်ထုတ်နိုင်လိမ့်မည်။ သမ္မာတရားသည် သင်၏ အသက် ဖြစ်မလာသေးသကဲ့သို့ သင်သည် သင်၏ စာတန်ဆန်သော စိတ်သဘောထားအတွင်းတွင် အသက်ရှင်ဆဲဖြစ်ပါက အသင်းတော်အလုပ်ကို အနှောင့်အယှက်များနှင့် အလျဉ်ပြတ်မှုများ ဖြစ်စေသည့် ဆိုးယုတ်သော လူများနှင့် နတ်ဆိုးများကို သင် ရှာဖွေတွေ့ရှိသည့်အခါ သင်သည်မသိကျိုးကျွန်ပြုလိမ့်မည်ဖြစ်ပြီး ဂရုစိုက်လိမ့်မည် မဟုတ်။ လိပ်ပြာလုံစွာဖြင့် ယင်းတို့ကို သင် ဘေးဖယ်ထားလိုက်လိမ့်မည်ဖြစ်သည်။ အသင်းတော်အလုပ်ကို အနှောင့်အယှက်များ ဖြစ်စေနေသည့် သူတစ်ဦးမျှ သင်နှင့် မည်သည့်ပတ်သက်မှုမျှ မရှိဟုပင် သင် တွေးလိမ့်မည်။ အသင်းတော်၏အလုပ်နှင့် ဘုရားအိမ်တော်၏အကျိုးစီးပွားတို့ မည်မျှ ထိခိုက်ပါစေ သင် ဂရုမစိုက်၊ ကြားဝင်စွက်ဖက်ခြင်း မရှိပေ၊ သို့မဟုတ် အပြစ်ရှိသည်ဟု မခံစားရပေ။ ယင်းက သင့်အား အသိစိတ်၊ သို့မဟုတ် ဆင်ခြင်တုံတရား မရှိသူတစ်ဦး၊ မယုံကြည်သူတစ်ဦး၊ အလုပ်လုပ်ပေးသူတစ်ဦး ဖြစ်စေသည်။ သင်သည် ဘုရားသခင်နှင့် သက်ဆိုင်သည့်အရာကို စားကာ၊ ဘုရားသခင်နှင့်သက်ဆိုင်သည့် အရာကို သောက်ပြီး ဘုရားသခင်ထံမှ လာသည့်အရာများအားလုံးကို မွေ့လျော်သော်လည်း ဘုရားအိမ်တော်၏ အကျိုးစီးပွားအပေါ် မည်သည့်ထိခိုက်ခြင်းကမျှ သင်နှင့်ဆက်နွှယ်ခြင်း မရှိဟု ခံစားရသည်။ ယင်းက သင့်အား ကျွေးသောလက်ကို ကိုက်သည့် သစ္စာဖောက်တစ်ဦး ဖြစ်စေသည်။ သင်သည် ဘုရားအိမ်တော်၏ အကျိုးစီးပွားများကို မကာကွယ်ပါက၊ သင်သည် လူပင် ဟုတ်ပါ၏လော။ ယင်းက အသင်းတော်ထဲသို့ အယုံသွင်း၍ ချဉ်းကပ်လာသည့် နတ်ဆိုးတစ်ကောင်ဖြစ်သည်။ သင်သည် ဘုရားသခင်၌ ယုံကြည်မှုရှိဟန်ဆောင်သည်၊ ရွေးချယ်ခံထားရသူ တစ်ဦးအဖြစ် ဟန်ဆောင်ပြီး ဘုရားသခင်၏ အိမ်တော်၌ ကပ်ပါးရပ်ပါး လုပ်လိုသည်။ သင်သည် လူသားတစ်ဦး၏ ဘဝကို ရှင်သန်မနေဘဲ လူပုဂ္ဂိုလ်တစ်ဦးဖြစ်ခြင်းထက် မိစ္ဆာကောင်တစ်ဦး ပို၍ဖြစ်နေကာ ရှင်းလင်းစွာပင် မယုံကြည်သူများထဲမှ တစ်ဦးဖြစ်သည်။ သင်သည် ဘုရားသခင်ကို အမှန်တကယ် ယုံကြည်သူတစ်ဦးဖြစ်လျှင်၊ သင် သမ္မာတရားနှင့် အသက် မရရှိသေးလျှင်ပင် အနည်းဆုံးအနေဖြင့် သင်သည် ဘုရားသခင်၏ဘက်မှ စကားပြောကာ ပြုမူလိမ့်မည်။ ဘုရားအိမ်တော်၏ အကျိုးစီးပွားများ ထိခိုက်နေသည်ကို သင်မြင်သည့်အခါ အနည်းဆုံးအနေဖြင့် သင်သည် အကြောင်းမဲ့သက်သက် ရပ်နေမည် မဟုတ်ပေ။ သင် မသိကျိုးကျွန်ပြုလိုသည့်ဆန္ဒရှိသည့်အခါတွင် သင်သည် အပြစ်ရှိသည်ဟု ခံစားရမည် ဖြစ်ပြီး အနေရခက်လိမ့်မည်၊ ပြီးလျှင် “ဘုရားသခင့်အိမ်တော်၏ အကျိုးစီးပွားများ မထိခိုက်စေရန်နှင့် အသင်းတော်အသက်တာ အနှောင့်အယှက် မဖြစ်စေဖို့အလို့ငှာ၊ ငါ ဤနေရာတွင် ထိုင်ပြီး မည်သည့်အရာမျှ မလုပ်ဆောင်ဘဲ နေ၍မရချေ၊ ငါ ထရပ်ပြီး တစ်စုံတစ်ခု ပြောရမည်၊ ငါတာဝန်ယူရမည်။ ဤဆိုးယုတ်သော အပြုအမူကို ငါ ဖော်ထုတ်ရမည်၊ ငါ တားရမည်” ဟု သင့်ကိုယ်သင် ပြောလိမ့်မည်။ သမ္မာတရားက သင်၏ အသက်ဖြစ်လာလျှင်၊ သင်၌ ဤသတ္တိနှင့် သန္နိဋ္ဌာန် ရှိပြီး ကိစ္စရပ်ကို လုံးဝ သိနားလည်နိုင်စွမ်း ရှိလိမ့်မည်သာမက၊ ဘုရားသခင်၏အမှုနှင့် သူ၏အိမ်တော် အကျိုးစီးပွားများအတွက် ယူသင့်သည့် တာဝန်ကိုလည်း သင် ဖြည့်ဆည်းလိမ့်မည် ဖြစ်ပြီး ထိုသို့ဖြင့် သင်၏ တာဝန်သည် ကျေပွန်လိမ့်မည်။ သင်၏တာဝန်ကို သင်၏တာဝန်နှင့် ဝတ္တရားအဖြစ်လည်းကောင်း၊ ဘုရားသခင်၏ တာဝန်ပေးစေခိုင်းချက် အဖြစ်မှတ်ယူပြီး ဤသည်မှာ ဘုရားသခင်နှင့် သင်၏အသိစိတ်တို့ကို ရင်ဆိုင်ဖို့အလို့ငှာ လိုအပ်သည်ဟု သင်ခံစားရပါက သင်သည် လူ့သဘာဝ၏ တည်ကြည်မှုနှင့် ဂုဏ်သိက္ခာတို့ဖြင့် အသက်ရှင်နေထိုင်နေခြင်း ဖြစ်မည် မဟုတ်လော။ သင်၏ လုပ်ဆောင်ချက်များနှင့် အပြုအမူတို့သည် သူ ပြောဆိုသည့် “ဘုရားသခင်ကို ကြောက်ရွံ့ခြင်းနှင့် မကောင်းသောအကျင့်ကို ရှောင်ကြဉ်ခြင်း” ဖြစ်ပေမည်။ သင်သည် ဤနှုတ်ကပတ်တော်တို့၏ အနှစ်သာရကို ဆောင်ရွက်နေမည်ဖြစ်ပြီး၊ ယင်းတို့၏ လက်တွေ့အရှိတရားအတိုင်း အသက်ရှင်နေထိုင်နေပေမည်။ သမ္မာတရားက လူတစ်ဦး၏ အသက်ဖြစ်လာချိန်တွင်၊ ၎င်းသည် ဤလက်တွေ့အရှိတရားအတိုင်း အသက်ရှင်နေထိုင်နိုင်ကြသည်။ သို့သော် သင်သည် ဤလက်တွေ့ကျမှုထဲသို့ မဝင်ရောက်ရသေးပါက လှည့်စားမှု၊ လှည့်ဖြားမှု သို့မဟုတ် အယောင်ဆောင်ခြင်းတို့ကို သင် ထုတ်ဖော်ပြသည့်အခါ၊ သို့မဟုတ် အန္တိခရစ်တို့၏ ဆိုးယုတ်သော အင်အားစုများက ဘုရားအိမ်တော်၏အမှုကို နှောင့်ယှက်နေပြီး ဆူပူလှုပ်ရှားအောင်လုပ်သည်ကို သင် မြင်သည့်အခါ သင်သည် မည်သည့်အရာကိုမျှ မခံစားရသကဲ့သို့ မည်သည့်အရာကိုမျှ မသိမြင်ပေ။ ဤအရာများက သင်၏ မျက်စိအောက်တွင် ဖြစ်ပျက်သည့်အချိန်တွင်ပင်၊ သင်သည် ရယ်မောနိုင်ဆဲဖြစ်ပြီး အေးဆေးသော အသိစိတ်တစ်ခုဖြင့် စားနိုင်၊ အိပ်နိုင်ဆဲဖြစ်သကဲ့သို့ မိမိကိုယ်ကိုယ် ပြစ်တင်မှု စိုးစဉ်းမျှ သင် မခံစားရပေ။ သင် အသက်ရှင်နေထိုင်နိုင်သည့် ဤအသက်တာနှစ်ခုထဲမှ၊ မည်သည့်အသက်တာကို သင် ရွေးချယ်သနည်း။ မည်သည့် အသက်တာသည် စစ်မှန်သော လူသားပုံသဏ္ဌာန်ရှိကြောင်း၊ အပြုသဘောဆောင်သော အရာများ၏ လက်တွေ့ကျမှုရှိကြောင်းနှင့် မည်သည့်အရာသည် ကောက်ကျစ်ဆိုးယုတ်သော ဘီလူးသရဲစီးသည့် သဘာဝဖြစ်ကာ အပျက်သဘောဆောင်သော အရာများနှင့် သက်ဆိုင်ကြောင်း ၎င်းတို့ဘာသာ မပေါ်လွင်နေသလော။ သမ္မာတရားက လူတို့၏ အသက် ဖြစ်မလာသည့်အခါတွင် ၎င်းတို့ အသက်ရှင်သည့်အရာမှာ အတော်အတန် သနားဖွယ်ဖြစ်ပြီး ဝမ်းနည်းစရာဖြစ်သည်။ သမ္မာတရားကို လက်တွေ့လုပ်ဆောင်လိုသော်ငြားလည်း၊ မလုပ်ဆောင်နိုင်ခြင်း၊ ၎င်းတို့ ဆန္ဒ ရှိသော်ငြားလည်း ဘုရားသခင်ကို မချစ်နိုင်ခြင်းနှင့် ဘုရားသခင်အတွက် မိမိတို့ကိုယ်ကို အသုံးခံဖို့ ၎င်းတို့ တောင့်တသော်ငြားလည်း ထိုသို့လုပ်ဆောင်ဖို့ ခွန်အားချို့တဲ့ခြင်း၊ ၎င်းတို့သည် ဦးဆောင်နိုင်စွမ်းမရှိကြခြင်း၊ ဤသည်မှာ ဖောက်ပြန်ပျက်စီးသည့် လူသားများ၏ စိတ်မကောင်းစရာနှင့် ဝမ်းနည်းစရာဖြစ်လေသည်။ ဤပြဿနာကို ဖြေရှင်းဖို့ငှာ၊ အကြင်သူသည် သမ္မာတရားကို လက်ခံပြီး လိုက်စားရမည်။ ၎င်းတို့အနေဖြင့် အသက်အသစ်ကို ရရှိဖို့အလို့ငှာ မိမိတို့၏စိတ်နှလုံးထဲသို့ သမ္မာတရားကို လက်ခံကြိုဆိုရမည်။ ၎င်းတို့သည် မိမိတို့ဘာသာ မည်သည့်အရာကို လုပ်သည်ဖြစ်စေ သို့မဟုတ် မည်သည့်အရာကို တွေးသည်ဖြစ်စေ သမ္မာတရားကို လက်ခံနိုင်စွမ်းမရှိသူတို့သည် သမ္မာတရားကို လက်တွေ့လုပ်ဆောင်ရန်လည်း မတတ်နိုင်ကြချေ။ ၎င်းတို့သည် အပြင်ပန်းတွင် ကောင်းစွာ လုပ်နိုင်လျှင်ပင် ယင်းသည် ဟန်ဆောင်ခြင်းနှင့် လှည့်စားခြင်းဖြစ်နေဆဲပင်။ ယင်းသည် ကြောင်သူတော်ဖြစ်ခြင်းသာ ဖြစ်နေသေးသည်။ ထို့ကြောင့် သမ္မာတရားကို သင်မလိုက်စားပါက သင်သည် အသက်ကို ရလိမ့်မည်မဟုတ်ပေ၊ ယင်းသည် ပြဿနာ၏ အရင်းအမြစ်ဖြစ်သည်။

လူအများစုသည် သမ္မာတရားကို လိုက်စားပြီး လက်တွေ့လုပ်ဆောင်ရန် ဆန္ဒရှိကြသော်လည်း၊ များသောအားဖြင့် ၎င်းတို့သည် ထိုသို့ လုပ်ဆောင်ရန် ဆုံးဖြတ်ချက်နှင့် စိတ်ဆန္ဒ ရှိရုံမျှရှိကြလေသည်။ သမ္မာတရားသည် ၎င်းတို့၏အသက် မဖြစ်လာသေးပေ။ အကျိုးဆက်အနေဖြင့်၊ ဆိုးယုတ်သော အင်အားစုများကို ၎င်းတို့ အမှတ်မထင်တွေ့ရသည့်အခါ သို့မဟုတ် ဆိုးယုတ်သော လူတို့နှင့် မကောင်းသောလူတို့က ဒုစရိုက်မှုများ ကျူးလွန်နေသည် သို့မဟုတ် ခေါင်းဆောင် အတုအယောင်များနှင့် အန္တိခရစ်တို့က အခြေခံသဘောတရားများကို ချိုးဖောက်သည့် နည်းလမ်းဖြင့် အမှုအရာများ လုပ်ဆောင်နေကြ၍ ထိုသို့ဖြင့် အသင်းတော်၏ အမှုကို နှောင့်ယှက်ပြီး ဘုရားသခင် ရွေးချယ်ထားသောလူများကို အန္တရာယ်ဖြစ်စေသည်ကို ကြုံရသည့်အခါ၊ ၎င်းတို့သည် ထရပ်ပြီး ထုတ်ပြောဖို့သတ္တိ မရှိတော့ပေ။ သင်တို့ သတ္တိမရှိသည့်အချိန်ဆိုသည်မှာ မည်သည့်အရာကို ဆိုလိုသနည်း။ သင်တို့ ကြောက်တတ်သည် သို့မဟုတ် စိတ်ထဲရှိသမျှ မဖော်ပြတတ်ဟု ဆိုလိုသလော။ သို့မဟုတ် သင်က စေ့စေ့စပ်စပ် နားမလည်သကဲ့သို့ ထုတ်ပြောရဲခြင်း မရှိသောကြောင့် ဖြစ်သလော။ မဟုတ်ပေ။ ဤသည်မှာ အဓိကအားဖြင့် ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်းခံရသည့် အကျိုးဆက်ဖြစ်သည်။ သင်ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများထဲမှ တစ်ခုသည် လှည့်ဖြားတတ်သော စိတ်သဘောထားဖြစ်သည်။ သင့်၌ တစ်စုံတစ်ခုဖြစ်ပျက်သောအခါ သင်ပထမဆုံးတွေးသောအရာမှာ သင်၏ ကိုယ်ပိုင် အကျိုးစီးပွားများဖြစ်သည်။ သင်ပထမဆုံး ထည့်တွက်သောအရာမှာ အကျိုးဆက်များ၊ ဤအရာက သင့်အတွက် အကျိုးရှိမရှိဖြစ်သည်။ ဤသည်မှာ လှည့်ဖြားတတ်သောစိတ်သဘောထားမဟုတ်လော။ နောက်ထပ်တစ်ခုမှာ တစ်ကိုယ်ကောင်းဆန်ပြီး ယုတ်သော စိတ်သဘောထားတစ်ခု ဖြစ်သည်။ သင်က၊ “ဘုရားအိမ်တော်၏ အကျိုးစီးပွားများ ဆုံးရှုံးခြင်းတစ်ခုသည် ငါနှင့် အဘယ်ပတ်သက်စရာ ရှိသနည်း။ ငါသည် ခေါင်းဆောင်တစ်ဦး မဟုတ်၊ သို့ဖြစ်၍အဘယ်ကြောင့် ငါ ဂရုစိုက်သင့်သနည်း။ ထိုအရာသည် ငါနှင့် မည်သို့မျှ မပတ်သက်ပါ။ ယင်းသည် ငါ၏ တာဝန် မဟုတ်” ဟု တွေးသည်။ ထိုအတွေးများနှင့် စကားများသည် သင် သတိရှိစွာ တွေးတောသည့် အရာတစ်ခု မဟုတ်သော်လည်း သင်၏မသိစိတ်က ဖြစ်ပေါ်စေခြင်း ဖြစ်ကာ၊ ယင်းသည် လူများ ပြဿနာတစ်ခုကြုံတွေ့သည့်အခါ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားဖြစ်သည်။ ဤကဲ့သို့ ဖောက်ပြန်ပျက်စီးသော စိတ်သဘောထားများသည် သင်တွေးခေါ်သည့်ပုံစံကို အုပ်စိုးပြီး သင်၏လက်များနှင့် ခြေတို့ကို ချည်နှောင်ကာ၊ သင်ပြောသည့်အရာကို ထိန်းချုပ်သည်။ သင်၏ စိတ်နှလုံးထဲတွင် ရင်ဆိုင်ကာ ပြောလိုသော်လည်း သင်သည် ဒွိဟဖြစ်နေပြီး သင်ထုတ်ပြောသည့်အခါတွင်ပင်၊ ဝေ့လည်ကြောင်ပတ်ဖြင့် သင့်ကိုယ်သင် လူးသာလွန့်သာ ရှိအောင်လုပ်သည်၊ သို့မဟုတ်လျှင် သင်သည် မလိမ့်တပတ်လုပ်ပြီး အမှန်အတိုင်းမပြောပေ။ မြင်တတ်သောသူတို့သည် ဤအရာကို မြင်နိုင်သည်။ အမှန်တွင်၊ သင်ပြောသင့်သည့် အရာအားလုံး သင် မပြောရသေးကြောင်း၊ သင် ပြောပြီးသည့်အရာသည် အကျိုးသက်ရောက်မှုမရှိကြောင်း၊ သင်သည် ဝတ်ကျေတမ်းကျေသာလုပ်ဆောင်နေကြောင်း၊ ပြဿနာ မပြေလည်သေးကြောင်း သင်၏ စိတ်နှလုံးထဲတွင် သင် သိပေသည်။ သင်၏ တာဝန်ကို သင် မဖြည့်ဆည်းသေးပေ၊ သို့သော် သင်က သင်၏ တာဝန်ကို သင် ဖြည့်ဆည်းပြီးဖြစ်သည်၊ သို့မဟုတ် ဖြစ်ပျက်နေခဲ့သည့်အရာသည် သင့်အဖို့ မရှင်းလင်းခဲ့ပါဟု ပေါ်ပေါ်ထင်ထင် ဆိုသည်။ ဤသည်မှာ မှန်ကန်သလော။ ဤသည်မှာ သင်အမှန်တကယ် ထင်သောအရာဟုတ်သလော။ ထိုသို့ဆိုလျှင် သင်သည် စာတန်ဆန်သော စိတ်သဘောထား၏ ထိန်းချုပ်မှုအောက်တွင် လုံးဝ ရှိနေသည်မဟုတ်လော။ သင်ပြောသည့်အရာအချို့သည် အမှန်တရားများနှင့် ကိုက်ညီသော်လည်း အဓိကကျသောနေရာများနှင့် အရေးပါသော ကိစ္စများတွင် သင်သည် လိမ်ညာပြီး လူတို့ကို လှည့်စားသည်။ ဤသည်မှာ သင်သည် လိမ်ညာသောသူဖြစ်ပြီး ဆိုးယုတ်သော စိတ်သဘောထားဖြင့် ရှင်သန်သောသူဖြစ်သည်ကို သက်သေပြသည်။ သင်၏ ဖွင့်ဟမှုတိုင်းကို အတုအယောင်၊ အနှစ်မရှိ၊ မုသားတို့ဖြစ်စေလျက် သင်ပြောသည့်အရာနှင့် စဉ်းစားသည့်အရာတိုင်းကို သင်၏ ဦးနှောက်မှ စီစဉ်ပြုလုပ်ထားပြီးဖြစ်သည်။ အမှန်တကယ်တွင် သင့်ကိုယ်သင် မှန်ကန်ကြောင်းပြရန်၊ သင်၏ ကိုယ်ပိုင်အကျိုးအမြတ်အတွက် သင်ပြောသမျှတိုင်းသည် အမှန်တရားများနှင့် ဆန့်ကျင်နေပြီး လူတို့ကို သင် အထင်အမြင်မှားစေကာ ယုံကြည်စေရန်ပြုလုပ်ပြီးသောအခါတွင် သင်၏ ရည်ရွယ်ချက်များကို ရရှိပြီဟု သင်ခံစားရသည်။ ဤသည်မှာ သင်ပြောဆိုသည့် နည်းလမ်းဖြစ်သည်။ သင်၏ စိတ်သဘောထားကိုလည်း ကိုယ်စားပြုသည်။ သင်သည် သင်ကိုယ်တိုင်၏ ဆိုးယုတ်သော စိတ်သဘောထား၏ ထိန်းချုပ်ခြင်းကို အလုံးစုံ ခံထားရသည်။ သင်ပြောသည့်၊ လုပ်ဆောင်သည့်အရာအပေါ်တွင် သင်သည် ဩဇာမရှိပေ။ သင်အလိုရှိလျှင်ပင် သမ္မာတရားကို သင်မပြောဆိုနိုင်ပေ၊ သို့မဟုတ် သင်အမှန်တကယ်ထင်သည့်အရာကို မပြောနိုင်ပေ။ သင်အလိုရှိလျှင်ပင် သမ္မာတရားကို သင်လက်တွေ့မလုပ်ဆောင်နိုင်ပေ။ သင်အလိုရှိလျှင်ပင် သင်၏ တာဝန်များကို မဖြည့်ဆည်းနိုင်ပေ။ သင်ပြောသမျှ၊ လုပ်သမျှ၊ လက်တွေ့လုပ်ဆောင်သမျှ အရာတိုင်းသည် မုသားဖြစ်သည်။ သင်သည် ဝတ်ကျေတမ်းကျေ လုပ်သည်။ သင်သည် သင်၏ ဆိုးယုတ်သော စိတ်သဘောထား၏ ချည်နှောင်ခြင်း၊ ထိန်းချုပ်ခြင်းကို အလုံးစုံ ခံထားရသည်။ သင်သည် သမ္မာတရားကို လက်ခံပြီး သမ္မာတရား ကို လက်တွေ့လုပ်ဆောင်လိုစိတ်ရှိနိုင်သည်။ သို့သော် ဤသည်မှာ သင့်အပေါ်တွင် မမူတည်ပေ။ သင်၏ ဆိုးယုတ်သော စိတ်သဘောထားက သင့်ကို ထိန်းချုပ်သည့်အခါ သင်သည် သင်၏ ဆိုးယုတ်သော စိတ်သဘောထားက လုပ်ဆောင်ခိုင်းသည့် မည်သည့်အရာကိုမဆို ပြောဆိုပြီး လုပ်ဆောင်သည်။ သင်သည် ဖောက်ပြန်ပျက်စီးသော ဇာတိပကတိ၏ ရုပ်သေးရုပ်တစ်ရုပ်ကလွဲ၍ အခြားမည်သည့်အရာမျှ မဟုတ်ပေ။ သင်သည် စာတန်၏ တန်ဆာပလာတစ်ခု ဖြစ်လာသည်။ ထို့နောက်တွင် ဖောက်ပြန်ပျက်စီးသော ဇာတိပကတိနောက်သို့ နောက်တစ်ကြိမ်လိုက်ခဲ့ပြီး သမ္မာတရားကို လက်တွေ့လုပ်ဆောင်ရန် ပျက်ကွက်သွားနိုင်ပုံတို့အတွက် သင်နောင်တရသည်။ “ငါသည် ဇာတိပကတိကို မိမိဘာသာ မအောင်မြင်နိုင်ချေ၊ ဘုရားသခင်ထံ ဆုတောင်းရမည်။ အသင်းတော်၏အလုပ်ကို နှောင့်ယှက်နေခဲ့သူများကို တားဆီးဖို့ ငါမရင်ဆိုင်ခဲ့ပါ။ ပြီးလျှင် ငါ၏အသိစိတ်ထဲတွင် လိပ်ပြာမသန့်ချေ။ ငါဆုံးဖြတ်ချက်ချလိုက်သည်မှာ ဤအရာ ထပ်ဖြစ်သောအခါ ၎င်းတို့၏တာဝန်များကို ထမ်းဆောင်ရာတွင် မကောင်းမှုများ ကျူးလွန်ပြီး အသင်းတော်၏အလုပ်ကို နှောင့်ယှက်သည့်သူများကို ငါ ရင်ဆိုင်ပြီး ပြုပြင်ရမည်ဟူ၍ ဖြစ်သည်။ ဤသို့အားဖြင့် ၎င်းတို့အပြုအမူဆင်ခြင်ပြီး အဆင်အခြင်မဲ့ပြုမူခြင်းကို ရပ်တန့်မည်” ဟု သင့်ဘာသာ သင်တွေးသည်။ နောက်ဆုံးတွင် ထုတ်ဖော်ပြောဖို့ သတ္တိကို စုစည်းပြီးနောက် တစ်ဖက်လူက စိတ်ဆိုး၍ စားပွဲကို ဝုန်းခနဲထုလိုက်သည်နှင့် သင်ကြောက်ပြီး နောက်ပြန်ဆုတ်သွားသည်။ သင်သည် ဦးဆောင်နိုင်သလော။ စိတ်ပိုင်းဖြတ်ချက်နှင့် ဆန္ဒတို့က ဘယ်မှာ အသုံးကျသနည်း။ ၎င်းတို့နှစ်ခုလုံး အသုံးမကျပေ။ ဤကဲ့သို့သော အဖြစ်အပျက်များစွာကို သင်တို့ ကြုံခဲ့ဖူးကြလိမ့်မည်။ အခက်အခဲများကို သင်ကြုံရပြီး သင့်ကိုယ်သင် သက်ညှာသည်။ သင်မည်သည့်အရာကိုမျှ မလုပ်နိုင်ဟု ခံစားရပြီး မျှော်လင့်ချက်မဲ့သကဲ့သို့ သင့်ကိုယ်သင် လက်မြှောက်အရှုံးပေးလိုက်သည်။ မျှော်လင့်ချက် ပျက်သုဉ်းခြင်း၏ လွှမ်းမိုးမှုတွင် သင်လက်မှိုင်ချပြီး သင့်အတွက် မျှော်လင့်ချက် လုံးဝ မရှိတော့၊ ဤအကြိမ်တွင်တော့ သင်လုံးဝ ဖယ်ရှားရှင်းလင်းခြင်းခံလိုက်ရပြီဟု သင်ဆုံးဖြတ်သည်။ သမ္မာတရားကို မလိုက်စားကြောင်း သင်ဝန်ခံသည်၊ သို့ဆိုလျှင် သင်အဘယ်ကြောင့် နောင်တမရသနည်း။ သမ္မာတရားကို သင်လက်တွေ့မလုပ်ဆောင်ရသေးသလော။ တရားပွဲများကို နှစ်အတန်ကြာ တက်ပြီးနောက် မည်သည့်အရာကိုမျှ သင်နားမလည်သည်မှာ ကျိန်းသေ မဖြစ်နိုင်ပေ။ သင် အဘယ်ကြောင့် သမ္မာတရားကို လုံးဝ လက်တွေ့မလုပ်ဆောင်ရသနည်း။ သမ္မာတရားကို လက်တွေ့လုပ်ဆောင်ဖို့ရန် မဆိုထားနှင့်၊ သင်မည်သည့်အခါကမျှ ယင်းကို မရှာဖွေခဲ့ချေ။ အဆက်မပြတ် ဆုတောင်းခြင်း၊ သန္နိဋ္ဌာန်များ ချခြင်း၊ မျှော်မှန်းချက်များ တည်ဆောက်ခြင်းနှင့် သင့်စိတ်နှလုံးထဲတွင် ကတိခံဝန်ချက်ပြုခြင်းတို့ကို သင်ပြုနေရုံမျှသာဖြစ်သည်။ ရလဒ်က မည်သည့်အရာနည်း။ သင်သည် လူ့အကြိုက်လိုက်သူတစ်ဦး ဖြစ်မြဲဖြစ်နေသည်။ သင်ကြုံရသော ပြဿနာများနှင့်ပတ်သက်၍ သင်သည် ဟက်ဟက်ပက်ပက် မရှိလှ။ ဆိုးယုတ်သောသူများကို မြင်သောအခါ ၎င်းတို့အကြောင်း သင်ဂရုမစိုက်ချေ။ တစ်စုံတစ်ယောက်က မကောင်းမှုလုပ်သောအခါ သို့မဟုတ် အနှောင့်အယှက်တစ်ခုကို ဖန်တီးသောအခါ သင်မတုံ့ပြန်။ သင်ကိုယ်တိုင်အား မထိခိုက်သောအခါ တသီးတခြား သင်နေသည်။ “ငါနှင့်မသက်ဆိုင်သောအရာ မှန်သမျှအကြောင်း ငါ မပြောပါ။ ငါ၏အကျိုး၊ ငါ၏မာန်မာန သို့မဟုတ် ငါ၏ပုံရိပ်တို့ကို မထိခိုက်သရွေ့ အရာတိုင်းကို ခြွင်းချက်မရှိ အလေးမမူဘဲ နေသည်။ ‘ထီးထီးကြီး ထင်ပေါ်နေသည့်ငှက်သည်သေနတ်ဖြင့် အပစ်ခံရသည့်ငှက်ဖြစ်သည်’ ဟူသကဲ့သို့ပင် ငါ အလွန်သတိထားရမည်။ ငါ ရူးရူးမိုက်မိုက် မည်သည့်အရာကိုမျှ လုပ်မည်မဟုတ်” ဟု သင်တွေးတောသည်။ သင်၏ဖောက်ပြန်ပျက်စီးသော စိတ်သဘောထားများဖြစ်သည့် ဆိုးယုတ်မာမှု၊ လှည့်ဖြားတတ်မှု၊ မာကြောမှုနှင့် သမ္မာတရားကို အလွန်အမင်းမနှစ်မြို့မှုစသည်တို့က လုံးဝဥဿုံ စွဲစွဲမြဲမြဲ ထိန်းချုပ်ခြင်းကို သင်ခံနေရသည်။ ယင်းတို့သည် မျောက်မင်း ဝတ်ဆင်ထားသည့် ကျပ်အောင်လုပ်နိုင်သော ရွှေခေါင်းစည်းကထက် သင့်အတွက် ပို၍ခံရခက်လာစေသည်။ ဖောက်ပြန်သောစိတ်သဘောထားများ၏ ထိန်းချုပ်မှုအောက်တွင် နေရခြင်းသည် အလွန် ခြေကုန်လက်ပန်းကျစေပြီး မခံမရပ်နိုင်အောင်ဖြစ်စေသည်။ ဤသည်ကို သင်တို့ မည်သို့ ပြောမည်နည်း။ သမ္မာတရားကို သင်မလိုက်စားလျှင် သင်၏ဖောက်ပြန်ပျက်စီးမှုကို ဖယ်ရှားရန် လွယ်ကူမည်လော။ ဤပြဿနာကို ဖြေရှင်းနိုင်မည်လော။ သင်တို့ကို ကျွန်ုပ် ပြောမည်။ သမ္မာတရားကို သင်တို့ မလိုက်စားဘဲ သင်၏ယုံကြည်မှုတွင် စိတ်ရှုပ်ထွေးနေပါက၊ နှစ်ပေါင်းများစွာ တရားဒေသနာများကို သင်နားထောင်သော်ငြား သမ္မာတရားကို လက်တွေ့မလုပ်ဆောင်ပါက၊ စကားများနှင့် အယူဝါဒများအနည်းငယ်ကို သင်ပြောဆိုနိုင်ပြီး အခြားလူများကို လှည့်စားနိုင်သည်ဟု အဆုံးအထိ သင်ယုံကြည်ပါက သင်သည် အစဉ်းသိ ဘာသာရေးသမားယောင်ယောင် တစ်ဦး လုံးလုံးလျားလျား ဖြစ်ကာ ကြောင်သူတော်ဖာရိရှဲတစ်ဦးဖြစ်ပြီး ဤနည်းဖြင့် သင်အဆုံးသတ်ရပေလိမ့်မည်။ ဤသည်က သင်တို့၏ အဆုံးသတ်ဖြစ်လိမ့်မည်။ ဤထက် သင်ပို၍ပင် ဆိုးလျှင် စုံစမ်းသွေးဆောင်မှုထဲသို့ သင်ကျရောက်သွားပြီး သင့်တာဝန်ကို စွန့်လွှတ်ကာ ဘုရားသခင်ကို သစ္စာဖောက်သောသူတစ်ယောက်ဖြစ်လာသည့် အဖြစ်အပျက်တစ်ခု ဖြစ်လာကောင်း ဖြစ်လာနိုင်သည်၊ ထိုအခြေအနေတွင် သင်သည် နောက်ကျကျန်ခဲ့ပြီး ဖယ်ရှားရှင်းလင်းခံရလိမ့်မည်။ ဤသည်မှာ ချောက်ကမ်းပါးအစွန်းတစ်ခုတွင် အမြဲတမ်း ရှိနေခြင်းဖြစ်သည်။ ထို့ကြောင့် ယခုအချိန်တွင် သမ္မာတရားကို လိုက်စားရန်ထက် ပိုအရေးကြီးသောအရာ မည်သည့်အရာမျှ မရှိ။ သမ္မာတရားကို လက်တွေ့လုပ်ဆောင်ခြင်းထက် ပိုကောင်းသောအရာ တစ်ခုမျှ မရှိချေ။

အောက်ခြေမှတ်စု(များ)

က။ မျောက်မင်း၏ရွှေခေါင်းစည်းသည် ဂန္ထဝင်တရုတ်ဝတ္ထု “အနောက်သို့ ခရီးသွားမှတ်တမ်း” တွင် ပါဝင်သည့် အရေးပါသောပစ္စည်းတစ်ခုဖြစ်သည်။ ထိုဇာတ်လမ်းထဲတွင် မျောက်မင်း သောင်းကျန်းလျှင် သူ့ဦးခေါင်းခွံတဝိုက်ကို နာကျင်အောင် တင်းကျပ်စေခြင်းဖြင့် မျောက်မင်း၏အတွေးများနှင့် လုပ်ရပ်များကို ထိန်းချုပ်ရန် ရွှေခေါင်းစည်းကို သုံးသည်။



ကောက်နုတ်ချက် (၁၅)

လူတို့သည် သမ္မာတရားကို ချစ်သည့် နှလုံးသားတစ်ခု ရှိလျှင် သမ္မာတရားကို လိုက်စားရန် ဇွဲလုံ့လရှိလိမ့်မည်ဖြစ်ပြီး သမ္မာတရားကို လက်တွေ့လုပ်ဆောင်ရာတွင် ကြိုးစားလုပ်နိုင်သည်။ စွန့်လွှတ်သင့်သည့်အရာကို စွန့်လွှတ်နိုင်ပြီး လက်လွှတ်သင့်သည့်အရာကို လက်လွှတ်နိုင်သည်။ အထူးသဖြင့် သင်ကိုယ်တိုင်၏ ကျော်ကြားမှု၊ အကျိုးအမြတ်နှင့် အဆင့်အတန်းတို့နှင့် သက်ဆိုင်သောအရာများကို ပို၍ လက်လွှတ်သင့်သည်။ ထိုအရာများကို လက်မလွှတ်လျှင် သင်သည် သမ္မာတရားကို မချစ်၊ သမ္မာတရားကို လိုက်စားရန် ဇွဲလုံ့လမရှိဟု ဆိုလိုသည်။ သင့်ထံတွင် အမှုအရာများ ဖြစ်ပျက်သောအခါ သင်သည် သမ္မာတရားကို ရှာဖွေပြီး လက်တွေ့လုပ်ဆောင်ရမည်။ သမ္မာတရားကို သင် လက်တွေ့လုပ်ဆောင်ဖို့လိုသည့် အချိန်များတွင် သင်သည် အစဉ်သဖြင့် တစ်ကိုယ်ကောင်းဆန်သည့် စိတ်နှလုံးတစ်ခုရှိပြီး သင်၏ ကိုယ်ကျိုးကြည့်ခြင်းကို လက်မလွှတ်နိုင်လျှင် သမ္မာတရားကို သင် လက်တွေ့လုပ်ဆောင်နိုင်မည်မဟုတ်ပေ။ သင်သည် မည်သည့်အခြေအနေတွင်မဆို သမ္မာတရားကို ရှာဖွေခြင်း၊ သို့မဟုတ် လက်တွေ့လုပ်ဆောင်ခြင်းမရှိလျှင် သင်သည် သမ္မာတရားကို ချစ်သောသူမဟုတ်ပေ။ ဘုရားသခင်ကို ယုံကြည်ခဲ့သည်မှာ နှစ်မည်မျှကြာပြီးသည်ဖြစ်စေ သမ္မာတရားကို ရရှိမည်မဟုတ်ပေ။ လူအချို့သည် အစဉ်သဖြင့် ကျော်ကြားမှု၊ အကျိုးအမြတ်နှင့် ကိုယ်ကျိုးနောက်ကို လိုက်နေကြသည်။ အသင်းတော်က ၎င်းတို့အတွက် မည်သည့်အလုပ်ကို စီစဉ်ပါစေ ၎င်းတို့က “ဒါက ငါ့အတွက် အကျိုးရှိမလား။ ရှိမယ်ဆိုရင် ငါလုပ်မယ်။ အကျိုးမရှိဘူးဆိုရင် မလုပ်ဘူး” ဟု တွေးရင်း သေချာစဉ်းစားချင့်ချိန်ကြသည်။ ဤသို့သောသူမျိုးသည် သမ္မာတရားကို လက်တွေ့မလုပ်ဆောင်ပေ။ ထိုသို့ဆိုလျှင် ၎င်းတို့သည် ၎င်းတို့တာဝန်ကို ကောင်းစွာ ထမ်းဆောင်နိုင်သလော။ မထမ်းဆောင်နိုင်သည်မှာ အသေချာဆုံး ဖြစ်သည်။ သင်သည် မကောင်းမှုကို မလုပ်လျှင်ပင် သမ္မာတရားကို လက်တွေ့လုပ်ဆောင်သူ မဟုတ်သေးပေ။ သင်သည် သမ္မာတရားကို မလိုက်စားလျှင်၊ အပြုသဘောဆောင်သောအရာများကို မချစ်လျှင် သင့်အပေါ်၌ မည်သည့်အရာဖြစ်ပျက်ပါစေ သင်၏ကိုယ်ပိုင်ဂုဏ်သတင်းနှင့်အဆင့်အတန်း၊ သင်၏ကိုယ်ကျိုး၊ သင့်အတွက် ကောင်းသည့်အရာတို့ကိုသာ ဂရုစိုက်လျှင် သင်သည် ကိုယ့်အကျိုးကြည့်ပြီးသာ လုပ်ဆောင်သည့်သူဖြစ်ကာ တစ်ကိုယ်ကောင်းဆန်ပြီး ယုတ်မာသူဖြစ်သည်။ ဤသို့သောသူမျိုးသည် သမ္မာတရားကို၊ သို့မဟုတ် ဘုရားသခင်၏ ကယ်တင်ခြင်းကို ရရန်အတွက် မဟုတ်ဘဲ ကောင်းသော၊ သို့မဟုတ် မိမိအတွက် အကျိုးဖြစ်သောအရာတစ်ခုကို ရရန်အတွက် ဘုရားကို ယုံကြည်ပေသည်။ ထို့ကြောင့် ဤသို့သောလူစားမျိုးသည် မယုံကြည်သူများဖြစ်သည်။ ဘုရားသခင်ကို အမှန်တကယ်ယုံကြည်သောသူတို့သည် ခရစ်တော်က သမ္မာတရားဖြစ်ကြောင်းနှင့် ဘုရားသခင် တောင်းဆိုသကဲ့သို့ ဘုရားနှုတ်ကပတ်တော်များကို နားထောင်ပြီး ဘုရားသခင်ကို ယုံကြည်သင့်ကြောင်းတို့ကို မိမိတို့ စိတ်နှလုံးများတွင် သတိပြုမိသည်နှင့်အမျှ သမ္မာတရားကို ရှာဖွေပြီး လက်တွေ့လုပ်ဆောင်နိုင်သောသူများဖြစ်သည်။ သင့်ထံတွင် တစ်စုံတစ်ခုဖြစ်ပျက်သောအခါ သမ္မာတရားကို လက်တွေ့လုပ်ဆောင်လိုသော်လည်း သင်၏ ကိုယ်ပိုင်ဂုဏ်သတင်းနှင့် အဆင့်အတန်းကို ထည့်စဉ်းစားလျှင်၊ သင်၏ ကိုယ်ပိုင်သိက္ခာကို ထည့်စဉ်းစားလျှင် ထိုသို့လုပ်ဆောင်ခြင်းက ခက်ခဲလိမ့်မည်။ ဤသို့သော အခြေအနေတွင် ဆုတောင်းခြင်း၊ ရှာဖွေခြင်း၊ မိမိကိုယ်ကို ဆင်ခြင်သုံးသပ်ပြီး မိမိကိုယ်ကို သိမြင်ခြင်းမှတစ်ဆင့် သမ္မာတရားကို ချစ်သောသူတို့သည် ၎င်းတို့၏ ကိုယ်ကျိုးတွင် ရှိသောအရာ၊ သို့မဟုတ် ၎င်းတို့အတွက် ကောင်းသောအရာများကို လက်လွှတ်နိုင်လိမ့်မည်။ သမ္မာတရားကို လက်တွေ့လုပ်ဆောင်နိုင်ပြီး ဘုရားသခင်ကို ကျိုးနွံနာခံနိုင်လိမ့်မည်။ ထိုသို့သောလူများသည် ဘုရားသခင်ကို အမှန်တကယ်ယုံကြည်ပြီး သမ္မာတရားကို ချစ်သောသူများဖြစ်သည်။ လူတို့က သူတို့၏ ကိုယ်ပိုင်အကျိုးစီးပွားကို အစဉ်တွေးသောအခါ၊ သူတို့၏ ကိုယ်ပိုင်သိက္ခာနှင့် ပကာသနကို ကာကွယ်ရန် အစဉ်ကြိုးစားသောအခါ၊ ဖောက်ပြန်ပျက်စီးသော စိတ်သဘောထားကို သူတို့ ထုတ်ဖော်သော်လည်း ပြုပြင်ရန်အတွက် သမ္မာတရားကို မရှာသောအခါတွင် အကျိုးဆက်မှာ အဘယ်နည်း။ ၎င်းတို့တွင် အသက် ဝင်ရောက်မှုမရှိခြင်း၊ စစ်မှန်သော အတွေ့အကြုံဆိုင်ရာသက်သေခံချက်မရှိခြင်း ဖြစ်သည်။ ဤသည်မှာ အန္တရာယ်ရှိသည် မဟုတ်လော။ သင်သည် သမ္မာတရားကို မည်သည့်အခါမျှ လက်တွေ့မလုပ်လျှင်၊ အတွေ့အကြုံဆိုင်ရာသက်သေခံချက် သင့်တွင် မရှိလျှင် အချိန်ကျသောအခါ ထုတ်ဖော်ခံရပြီး ဖယ်ရှားရှင်းလင်းခံရမည်ဖြစ်သည်။ အတွေ့အကြုံဆိုင်ရာသက်သေခံချက် မရှိသောလူတို့သည် ဘုရားအိမ်တော်တွင် မည်သို့အသုံးဝင်သနည်း။ ၎င်းတို့သည် မည်သည့်တာဝန်ကိုမဆို ညံ့ဖျင်းစွာ ပြုလုပ်ကြမည်မှာ သေချာသည်။ မည်သည့်အရာကိုမျှ ကောင်းမွန်စွာ မလုပ်ဆောင်နိုင်ပေ။ ၎င်းတို့သည် အမှိုက်များသာ မဟုတ်လော။ လူတို့သည် ဘုရားကို နှစ်များစွာ ယုံကြည်ပြီးနောက် သမ္မာတရားကို မည်သည့်အခါမျှ လက်တွေ့မလုပ်ဆောင်လျှင် သူတို့သည် မယုံကြည်သူများဖြစ်ကြသည်။ ဆိုးယုတ်သူများဖြစ်ကြသည်။ သင်သည် သမ္မာတရားကို မည်သည့်အခါမျှ လက်တွေ့မလုပ်ဆောင်လျှင်၊ ပြီးလျှင် သင်၏ ပြစ်မှားမှုများသည် အစဉ်ပို၍ များပြားလာလျှင် သင်၏အဆုံးသတ်သည် သတ်မှတ်ပြီးဖြစ်သည်။ သင်၏ ပြစ်မှားမှုအားလုံး၊ သင်လျှောက်သည့် မှားယွင်းသောလမ်းကြောင်း၊ နောင်တရရန် ငြင်းဆန်မှု၊ ဤအရာအားလုံးသည် မကောင်းမှုအမြောက်အမြားအဖြစ် စုပေါင်းသွားသည်ကို ရှင်းလင်းစွာ မြင်နိုင်သည်။ ထို့ကြောင့် သင်၏ အဆုံးသတ်မှာ သင်သည် ငရဲသို့ကျမည်။ သင်အပြစ်ဒဏ်ပေးခံရမည် ဖြစ်သည်။ ဤသည်မှာ အသေးအဖွဲကိစ္စတစ်ခုဟု သင်တို့ ထင်သလော။ သင်သည် အပြစ်ဒဏ်ပေးခြင်းမခံရသေးလျှင် ဤသည်မှာ မည်မျှကြောက်စရာကောင်းသည်ကို သိမည်မဟုတ်ပေ။ ဘေးဒုက္ခကို သင် အမှန်တကယ် ရင်ဆိုင်ရသည့် နေ့ရက်သို့ ရောက်လာသောအခါ သေခြင်းနှင့် ရင်ဆိုင်ရသောအခါ နောင်တရရန် အလွန်နောက်ကျသွားလိမ့်မည်။ ဘုရားအပေါ် သင်၏ ယုံကြည်ခြင်းတွင် သင်သည် သမ္မာတရားကို လက်မခံလျှင်၊ ပြီးလျှင် ဘုရားသခင်ကို နှစ်များစွာ ယုံကြည်ခဲ့သော်လည်း သင့်တွင် ပြောင်းလဲခြင်းမရှိလျှင် နောက်ဆုံးအကျိုးဆက်မှာ သင်သည် ဖယ်ရှားရှင်းလင်းခံရမည်၊ စွန့်ပစ်ခံရမည်ဖြစ်သည်။ လူတိုင်းတွင် ပြစ်မှားမှုများရှိကြသည်။ အဓိကမှာ ထိုပြစ်မှားမှုများကို ပြင်ရန်အလို့ငှာ သမ္မာတရားကို ရှာဖွေနိုင်ရန်ဖြစ်ပြီး ဤသည်က ပြစ်မှားမှုများ နည်းသည်ထက်နည်းအောင် သေချာစေလိမ့်မည်။ မည်သည့်အချိန်ဖြစ်စေ၊ သင်၏ဖောက်ပြန်ပျက်စီးသော စိတ်သဘောထားကို သင်ထုတ်ဖော်ပြမိလျှင် သင်သည် ဘုရားသခင်အပေါ် အမြဲ မှီခိုအားထားနိုင်ပြီး သူ့ထံ အမြဲ ဆုတောင်းနိုင်သည်၊ အမှားပြင်ရန် အလို့ငှာ သမ္မာတရားကို အမြဲ ရှာဖွေနိုင်ပြီး သင်၏ဖောက်ပြန်ပျက်စီးသော စိတ်သဘောထားကို သန့်ရှင်းကြည်လင်စေနိုင်သည်၊ ထိုအခါ သင်သည် မကောင်းမှုဒုစရိုက်ကို လုပ်မိတော့မည် မဟုတ်ပေ။ ဤသည်မှာ ယုံကြည်သူများက ဖောက်ပြန်ပျက်စီးသော စိတ်သဘောထားတစ်ခု၏ ပြဿနာကို ဖြေရှင်းသင့်သည့် နည်းလမ်းဖြစ်ပြီး ဤသည်မှာ ဘုရားသခင်၏ အမှုတော်ကို တွေ့ကြုံရန် နည်းလမ်းဖြစ်သည်။ အဖြစ်အပျက်များ သင့်တွင် ဖြစ်လာသောအခါ ဘုရားသခင်ထံ သင်မည်သည့်အခါမျှ ဆုမတောင်းလျှင်၊ သမ္မာတရားကို မည်သည့်အခါမျှ မရှာဖွေလျှင်၊ သို့မဟုတ် သမ္မာတရားကို သင်နားလည်သော်လည်း လက်တွေ့မလုပ်ဆောင်လျှင် အဆုံးစွန် ရလဒ်သည် မည်သည့်အရာဖြစ်လာလိမ့်မည်နည်း။ ထိုအရာသည် ရှင်းပြစရာမလိုအောင် သိသာသည်။ ကောက်ကျစ်ပြီး စကားပြောပြေပြစ်နိုင်သည့် သင်ကဲ့သို့သော လူတစ်ယောက်သည် ဘုရားသခင်၏ မျက်လုံးတော်များ၏ စေ့စေ့စပ်စပ် လေ့လာစစ်ဆေးခြင်းမှ သင်လွတ်ကင်းနိုင်မည်လော။ ဘုရားသခင်၏ လက်တော်မှ စီစဉ်ညွှန်ကြားခြင်းများကို သင်‌ရှောင်နိုင်မည်လော။ မဖြစ်နိုင်ပါ။ ပညာရှိသူများသည် ဘုရားသခင်ကို အားကိုးလျက်၊ အမှီပြုလျက်၊ သူတို့၏ ဖောက်ပြန်ပျက်စီးသော စိတ်သဘောထားများကို ပြင်လျက်နှင့် သမ္မာတရားကို လက်တွေ့လုပ်ဆောင်လျက် ဘုရားသခင်၏ ရှေ့တော်မှောက်သို့ လာ၍ နောင်တရရမည်။ ထိုအခါ သင်သည် ဇာတိပကတိကို ကျော်လွန်ပြီးဖြစ်လိမ့်မည်၊ စာတန်၏ စုံစမ်းသွေးဆောင်ခြင်းများကို ကျော်လွန်ပြီးဖြစ်လိမ့်မည်။ သင်အကြိမ်ပေါင်းများစွာ ကျရှုံးလျှင်တောင်မှ သင်သည် စွဲစွဲမြဲမြဲ ရှေ့ဆက်ရမည်။ မဖြစ်နိုင်သည့်အရာများအားလုံးကို ကျော်လွှားပြီး သင် စွဲစွဲမြဲမြဲ ရှေ့ဆက်သောအခါ သင်အောင်မြင်သည့်အချိန်တစ်ခုကို ရောက်လာလိမ့်မည်၊ ပြီးလျှင် သင်သည် ဘုရားသခင်၏ ဂုဏ်ကျေးဇူးတော်၊ သူ၏ သနားကရုဏာနှင့် သူ၏ ကောင်းချီးပေးခြင်းတို့ကို ခံရလိမ့်မည်၊ ပြီးလျှင် သမ္မာတရားနောက်ကို လိုက်လျှောက်သောလမ်းကို သင်လျှောက်လှမ်းနိုင်ကာ သင်၏ တာဝန်များကို ကောင်းစွာ ထမ်းဆောင်နိုင်ပြီး ဘုရားသခင်ကို ကျေနပ်စေလိမ့်မည်။

အဖြစ်အပျက်များ သင်တို့ထံတွင် ဖြစ်လာသောအခါ သမ္မာတရားကို လက်တွေ့လုပ်ဆောင်ပြီး ဘုရားသခင်၏အမှုတော်ကို ထိန်းသိမ်းဖို့ သင် မည်မျှ မကြာခဏ ရွေးချယ်ပါသနည်း။ (မကြာခဏ မဟုတ်ပါ။ အချိန်အတော်များများတွင် ကိုယ့်ပုံရိပ်၊ သို့မဟုတ် ကိုယ့်အကျိုးစီးပွားကို ထိန်းထားဖို့ ကျွန်ုပ် ရွေးချယ်ပါသည်၊ ထို့အပြင် နောက်မှ ထိုအရာကို ကျွန်ုပ် သဘောပေါက်သည်၊ သို့သော် ကိုယ့်ကိုယ်ကိုယ် ပုန်ကန်ရန်မှာ မလွယ်ကူပါ။ သမ္မာတရားနှင့်ပတ်သက်၍ တစ်စုံတစ်ယောက်က ကျွန်ုပ်ကို မိတ်သဟာယဖွဲ့လာပါက ကျွန်ုပ်ကို အင်အားအချို့ဖြစ်စေသည်၊ ထို့အပြင် ကျွန်ုပ်သည် ကိုယ့်ကိုယ်ကိုယ် အတော်အတန် ပုန်ကန်လာနိုင်သည်။ သို့သော် သမ္မာတရားနှင့်ပတ်သက်၍ ကျွန်ုပ်ကို မိတ်သဟာယဖွဲ့ရန် တစ်စုံတစ်ယောက်မျှ မရှိသောအခါ ဘုရားသခင်နှင့် ကျွန်ုပ် ဝေးကွာလာပြီး ဤအခြေအနေတွင် ကျွန်ုပ် အမြဲတမ်း နေထိုင်တော့သည်။) လူ့ဇာတိကိုပုန်ကန်ရန် ခက်ခဲသည်၊ ထို့အပြင် သမ္မာတရားကို လက်တွေ့လုပ်ဆောင်ဖို့ ပို၍ပင် ခက်ခဲသည်၊ အကြောင်းမှာ သင့်ကို ဟန့်တားနေသည့် စာတန်၏သဘာဝတစ်ခုနှင့် သင့်ကို နှောင့်ယှက်နေသည့် ဖောက်ပြန်ပျက်စီးသော စိတ်သဘောထားတစ်ခု သင့်တွင် ရှိနေသောကြောင့် ဖြစ်သည်၊ ထို့အပြင် ဤအရာများကို သမ္မာတရားကို နားမလည်ဘဲ မပြင်နိုင်ပေ။ ဘုရားသခင်၏ရှေ့မှောက်တွင် ငြိမ်သက်စွာ ခစားရန် သင်တို့ တစ်နေ့လျှင် အချိန် မည်မျှယူနိုင်သနည်း။ ဝိညာဉ်ပိုင်းဆိုင်ရာ သွေ့ခြောက်နေသည်ဟု မခံစားရမီ ဘုရားသခင်၏ နှုတ်ကပတ်တော်များကို မဖတ်ဘဲ ရက်ပေါင်း မည်မျှကြာအောင် သင်နေနိုင်သနည်း။ (ဘုရားသခင်၏ နှုတ်ကပတ်တော်များကို မဖတ်ဘဲ တစ်ရက်ကြာအောင် ကျွန်ုပ် မနေနိုင်ပါဟု ခံစားရသည်။ နံနက်ပိုင်းတွင် ဘုရားသခင်၏ နှုတ်ကပတ်တော်တစ်ပိုဒ်ကို ကျွန်ုပ် ဖတ်ပြီးနောက် ၎င်းအပေါ် နက်နဲစွာ တွေးဆနေရမှဖြစ်မည်။ ဤသည်က ကျွန်ုပ်ကို ဘုရားသခင်နှင့် ပိုနီးကပ်သည်ဟု ခံစားရစေသည်။ ဘုရားသခင်၏ နှုတ်ကပတ်တော်များကို မစားမသောက်နိုင်ဘဲ၊ များများ ဆုမတောင်းနိုင်ဘဲ၊ အပြေးအလွှား လည့်လှည်သွားလာပြီး အလုပ်လုပ်ရသည့် နေ့တစ်နေ့ ရှိလျှင် ဘုရားသခင်နှင့် အလွန်ဝေးကွာနေသည်ဟု ကျွန်ုပ် ခံစားရသည်။) အကယ်၍ သင်တို့သည် ဘုရားသခင်နှင့် ဝေးကွာနေရသည်မှာ အဆင်ပြေလိမ့်မည် မဟုတ်ဟု သင်အာရုံခံစားနိုင်ပါက ထိုအခါ သင့်အတွက် မျှော်လင့်ချက် ရှိနေသေးသည်။ အကယ်၍ သင်သည် ယုံကြည်သူတစ်ယောက်ဖြစ်ပြီး သမ္မာတရားကို ရယူလိုပါက သင်သည်မလှုပ်မယှက်နေပြီး သမ္မာတရားနှင့်ပတ်သက်၍ တစ်စုံတစ်ယောက်က သင့်ကို မိတ်သဟာယလာဖွဲ့ရန် အမြဲတမ်း စောင့်နေဖို့ မလိုပေ။ ဘုရားသခင်၏ နှုတ်ကပတ်တော်များကို တက်ကြွစွာ စားသောက်ရန်၊ ဘုရားသခင်ထံ ဆုတောင်းရန်နှင့် သမ္မာတရားကို ရှာဖွေရန် သင်လေ့လာရမည်။ ဘုရားသခင်၏ နှုတ်ကပတ်တော်များကို မစားသောက်မီနှင့် သူ့ထံ ဆုမတောင်းမီ သင်၏စိတ်ဝိညာဉ် မှောင်မိုက်သွားပြီး ဘုရားသခင်ကို သင်မခံစားရနိုင်တော့သည်အထိ သင်စောင့်နေပါက ထိုအခါ သင်သည် ရှိရင်းစွဲအခြေအနေကို ထိန်းဖို့သာ တတ်နိုင်တော့မည်။ အမည်ခံမျှသာဖြစ်သော “ယုံကြည်ခြင်း” တစ်ခုကို ထိန်းသိမ်းသည်မှာ ကောင်းသော်လည်း သင့်ဘဝသည် ကြီးထွားလာမည် မဟုတ်တော့ပေ၊ ထို့အပြင် သင်၏စိတ်ဝိညာဉ်သည် သွေ့ခြောက်လာပြီး ထုံထိုင်းလာသည့်အခါ သင်သည် ဘုရားသခင်နှင့် အလွန်အမင်း ဝေးကွာလာပြီး အန္တရာယ် ရှိလာလိမ့်မည်။ စုံစမ်းသွေးဆောင်ခြင်းတစ်ခု သင့်ထံ ကျရောက်လာပြီး သင်ဟန်ချက်ပျက်၍ လဲကျသွားသည်၊ သင်တို့အားလုံးသည် စာတန်၏ အလွယ်တကူ ဖမ်းယူခြင်းကို ခံရသည်။ အကယ်၍ သင့်တွင် အတွေ့အကြုံ လုံးဝ မရှိပါက၊ သမ္မာတရားများကို နားမလည်ပါက၊ ဘုရားသခင်၏ နှုတ်ကပတ်တော်များကို ဖတ်ခြင်းအပေါ်တွင်လည်းကောင်း၊ တရားဒေသနာများကို နားထောင်ခြင်း အပေါ်တွင်လည်းကောင်း အာရုံစိုက်ထားခြင်း မရှိပါက၊ သာမန် ဝိညာဉ်ရေးရာ အသက်တာတစ်ခု မရှိပါက ထိုအခါ ဝိညာဉ်ရင့်ကျက်မှု ကြီးထွားလာရန် သင့်အတွက် ခက်ခဲလာပြီး သင့်တိုးတက်မှုသည် မုချ နှေးကွေးလွန်းသွားလိမ့်မည်။ ဤနှေးကွေးသော တိုးတက်မှုအတွက် အကြောင်းရင်းများက မည်သည်တို့ ဖြစ်သနည်း။ ၎င်း၏အကျိုးဆက်များက မည်သည်တို့ ဖြစ်သနည်း။ ဤအရာများနှင့်ပတ်သက်ပြီး သင်ရှင်းရှင်းလင်းလင်း သိရမည်။ လူတို့၏ ဖောက်ပြန်ပျက်စီးခြင်းကို ဘုရားသခင်က ဖော်ထုတ်သည့်ပုံစံ မည်သို့ပင်ဖြစ်စေကာမူ ထိုအရာကို သူတို့ နာခံပြီး လက်ခံသင့်သည်။ သူတို့သည် သူတို့ကိုယ်သူတို့ ဆင်ခြင်သုံးသပ်သင့်ပြီး ဘုရားသခင်၏ နှုတ်ကပတ်တော်များနှင့် သူတို့ကိုယ်သူတို့ နှိုင်းယှဉ်သင့်သည်၊ သို့မှသာ သူတို့သည် ကိုယ့်ကိုယ်ကိုယ် နားလည်လာနိုင်ပြီး သမ္မာတရားကို တဖြည်းဖြည်းချင်း နားလည်လာနိုင်မည်။ ဤအရာသည် ဘုရားသခင်အဖို့ နှစ်သက်စရာ အကောင်းဆုံးသောအရာဖြစ်ပြီး သန့်ရှင်းသော ဝိညာဉ်တော်သည် သူတို့အတွင်းတွင် မုချ အလုပ်လုပ်လိမ့်မည်၊ ထို့အပြင် သူတို့သည် ဘုရားသခင်၏ ရည်ရွယ်ချက်များကို မုချ နားလည်လိမ့်မည်။ သင်သည် ဘုရားသခင်၏ နှုတ်ကပတ်တော်များနှင့် သမ္မာတရားကို သင့်စိတ်နှလုံးထဲတွင် တစ်ချိန်လုံး သိမ်းထားရမည်၊ သို့မှသာ တကယ့်လက်တွေ့ဘဝတွင် ပြဿနာတစ်ခုနှင့် သင်ကြုံသောအခါ သင်သည် ထိုအရာကို ဘုရားသခင်၏ နှုတ်ကပတ်တော်များနှင့် သမ္မာတရားတို့နှင့် ချိတ်ဆက်ပြီး နှိုင်းယှဉ်နိုင်မည်။ ထိုအခါ ပြဿနာကို လွယ်ကူစွာ ဖြေရှင်းနိုင်လိမ့်မည်။ ဥပမာအားဖြင့် အနာရောဂါမရှိသော ကျန်းမာသည့် ကိုယ်ခန္ဓာတစ်ခုကို လူတိုင်း လိုချင်သည်၊ ထိုအရာသည် လူတိုင်းက အလွန် လိုချင်သော တစ်စုံတစ်ရာဖြစ်သော်လည်း သင့်နေ့စဉ်ဘဝထဲတွင် ဤအရာကို သင်မည်ကဲ့သို့ လက်တွေ့လုပ်ဆောင်သင့်သနည်း။ ပထမဦးဆုံးအနေဖြင့် သင့်တွင် ပုံမှန် လုပ်ရိုးလုပ်စဉ် အလေ့အကျင့်တစ်ခု ရှိရမည်၊ ကျန်းမာရေးနှင့် မညီညွတ်သော၊ သို့မဟုတ် တားမြစ်ထားသော အရာများကို မစားရ။ သင့်တော်သော လေ့ကျင့်ခန်းတစ်မျိုးမျိုးကို ပုံမှန်လုပ်ရမည်။ ဤနည်းလမ်းများကို ပေါင်းစပ်လိုက်သောအခါ သင်လက်တွေ့လုပ်ဆောင်သမျှ အရာအားလုံးသည် ခန္ဓာကိုယ်ကျန်းမာရေး ရည်မှန်းချက်ကို ဗဟိုပြုပြီး လည်ပတ်နေသည်၊ သင်သည် ရလဒ်များကို တဖြည်းဖြည်းချင်း မြင်ရလိမ့်မည်။ နောက်နှစ်အနည်းငယ်ကြာသော် သင်သည် အခြားလူများထက် ပို၍ ကျန်းမာရေး ကောင်းနေပြီး ရလဒ်ကောင်းများ ရပြီးဖြစ်နေလိမ့်မည်။ ထိုရလဒ်များကို သင်မည်သို့ ရသနည်း။ အကြောင်းမှာ သင့်လုပ်ရပ်များနှင့် ရည်မှန်းချက်ပန်းတိုင်များသည် ကိုက်ညီနေပြီး သင်၏လက်တွေ့လုပ်ဆောင်မှုနှင့် သဘောတရားတို့သည် ကိုက်ညီနေခဲ့သောကြောင့် ဖြစ်သည်။ ဘုရားသခင်ကို ယုံကြည်ရာတွင်လည်း အလားတူပင်ဖြစ်သည်။ သမ္မာတရားကို ချစ်ပြီး လက်တွေ့လုပ်ဆောင်သည့် လူတစ်ယောက်ဖြစ်ရန်နှင့် စိတ်သဘောထား ပြောင်းလဲသွားပြီးသည့် လူတစ်ယောက်ဖြစ်ရန် သင် အားထုတ်နေပါက အဖြစ်အပျက်များ သင့်တွင် ဖြစ်လာသောအခါ သင်လိုက်လျှောက်နေသည့် ရည်မှန်းချက်ပန်းတိုင်များနှင့် ပါဝင်ပတ်သက်နေသည့် သမ္မာတရားတို့နှင့် ၎င်းတို့ကို သင် ချိတ်ဆက်ရမည်။ သင်လိုက်လျှောက်သည့် ရည်မှန်းချက်ပန်းတိုင်များက မည်သည့်အရာပင်ဖြစ်ပါစေ ၎င်းတို့သည် လူသားထံမှ ဘုရားသခင် လိုအပ်သည့်အရာ ဖြစ်နေသရွေ့ ၎င်းတို့သည် ယုံကြည်သူတစ်ဦးအနေနှင့် လိုက်လျှောက်ရမည့် ဦးတည်ချက်နှင့် ရည်မှန်းချက်ပန်းတိုင်တို့ ဖြစ်ကြသည်။ ဥပမာ ဘုရားသခင်၏ လမ်းခရီးနောက်သို့ လိုက်ခြင်း၊ ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းဖြစ်သည်။ သင့်တွင် ဤဦးတည်ရာ၊ ဤရည်မှန်းချက်ပန်းတိုင်တို့ ရှိသည်နှင့်တစ်ပြိုင်နက် နောက်ပိုင်းတွင် ၎င်းကို ချက်ချင်း လက်တွေ့လုပ်ဆောင်ရန် နည်းလမ်းတစ်ခု သင့်တွင် ရှိရမည်။ “ဘုရားသခင်၏ လမ်းခရီးနောက်သို့ လိုက်ပါ။”ဟု ငါဆိုသောအခါ “ဘုရားသခင်၏ လမ်းခရီး” ဆိုသည်မှာ မည်သည်ကို ရည်ညွှန်းသနည်း။ ဘုရားသခင်ကို ကြောက်ရွံ့ရိုသေပြီး မကောင်းမှုကို ရှောင်ခြင်းကို ဆိုလိုသည်။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းဆိုသည်မှာ အဘယ်နည်း။ ဥပမာအားဖြင့် သင်သည် တစ်စုံတစ်ယောက်ကို အကဲဖြတ်သောအခါ ယင်းသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းနှင့် ဆက်နွှယ်သည်။ သင်သည် ၎င်းတို့ကို မည်သို့အကဲဖြတ်သနည်း။ (ကျွန်ုပ်တို့သည် ရိုးသားရမည်။ တရားမျှတရမည်။ ကျွန်ုပ်တို့၏ စကားများသည် ကျွန်ုပ်တို့၏ ခံစားချက်များအပေါ် အခြေမခံရပေ။) သင်ထင်မြင်သည့်အရာနှင့် သင်မြင်တွေ့ထားသည့်အရာအတိုင်း အတိအကျ သင်ပြောဆိုသည့်အခါ သင်ရိုးသားနေခြင်း ဖြစ်သည်။ ပထမဦးဆုံးအနေဖြင့် ရိုးသားမှုကို လက်တွေ့လုပ်ဆောင်ခြင်းသည် ဘုရားသခင်၏ လမ်းခရီးနောက်သို့ လိုက်လျှောက်ခြင်းနှင့် ကိုက်ညီသည်။ ဤသည်မှာ ဘုရားသခင်က လူတို့ကို သွန်သင်သောအရာဖြစ်သည်။ ဤသည်မှာ ဘုရားသခင်၏ လမ်းခရီးဖြစ်သည်။ ဘုရားသခင်၏ လမ်းခရီးဆိုသည်မှာ အဘယ်နည်း။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်းဖြစ်သည်။ ရိုးသားခြင်းသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်း၏ တစ်စိတ်တစ်ပိုင်း မဟုတ်သလော။ ထို့အပြင် ယင်းသည် ဘုရားသခင်၏ လမ်းခရီးနောက်သို့ လိုက်လျှောက်ခြင်း မဟုတ်သလော။ (ဟုတ်ပါသည်။) သင်သည် မရိုးသားလျှင် သင်မြင်တွေ့ထားသည့်အရာနှင့် သင်ထင်မြင်သည့်အရာသည် သင့်နှုတ်မှ ထွက်လာသည့်အရာနှင့် မတူညီပေ။ တစ်စုံတစ်ယောက်က သင့်ကို “ထိုလူအပေါ် သင်၏ ထင်မြင်မှုမှာ မည်သို့ရှိသနည်း။ ထိုလူသည် အသင်းတော်၏ အလုပ်အတွက် တာဝန်ယူမှု ရှိသလော” ဟု မေးလာသည်။ သင်က “ထိုသူသည် အလွန်တော်၏။ ကျွန်ုပ်ထက်ပို၍ တာဝန်ယူမှုရှိသည်။ သူ၏အစွမ်းအစသည် ကျွန်ုပ်ထက်ပို၍ ကောင်းပြီး သူ၏လူ့သဘာဝသည်လည်း ကောင်းမွန်၏။ သူသည် ရင့်ကျက်ပြီး တည်ငြိမ်၏” ဟု သင်ပြန်ပြောသည်။ သို့သော် ဤသည်မှာ သင့်စိတ်နှလုံးတွင် စဉ်းစားနေသည့်အရာ ဖြစ်သလော။ သင်အမှန်တကယ် မြင်သည့်အရာမှာ ဤလူသည် အမှန်ပင် အစွမ်းအစရှိသော်ငြားလည်း စိတ်မချရ၊ အတော်အတန် လှည့်ဖြားတတ်ပြီး အလွန်ပင် တွက်ချက်တတ်ကြောင်း ဖြစ်သည်။ ဤသည်မှာ သင်၏စိတ်တွင် သင်အမှန်တကယ် စဉ်းစားနေသည့်အရာ ဖြစ်သည်။ သို့သော် စကားပြောဆိုရမည့်အချိန် ရောက်လာသောအခါ “ငါအမှန်တရားကို ပြော၍မရ။ မည်သူ့ကိုမျှ စိတ်ဆိုးအောင် လုပ်၍မဖြစ်” ဟု သင့်စိတ်၌ ပေါ်လာသည်။ ထို့ကြောင့် သင်က အခြားအရာတစ်ခုခုကို အလျင်အမြန် ပြောလိုက်သည်။ သူနှင့်ပတ်သက်၍ ပြောဆိုရန် ကောင်းမွန်သည့်အရာများကို သင်ရွေးချယ်လိုက်ပြီး သင်ပြောဆိုသည့် မည်သည့်အရာကမျှ သင်အမှန်တကယ် ထင်မြင်သည့်အရာ မဟုတ်ပေ။ အားလုံးက အလိမ်အညာများနှင့် အယောင်ဆောင်ခြင်းသာ ဖြစ်သည်။ ဤသည်မှာ ဘုရားသခင်၏ လမ်းခရီးနောက်သို့ သင်လိုက်လျှောက်သည်ဟု ညွှန်ပြသလော။ မညွှန်ပြပါ။ သင်သည် နတ်ဆိုးတို့၏ လမ်းခရီးဖြစ်သော စာတန်၏ လမ်းခရီးကို လျှောက်နေခြင်းဖြစ်သည်။ ဘုရားသခင်၏ လမ်းခရီးမှာ အဘယ်နည်း။ ယင်းမှာ သမ္မာတရားဖြစ်သည်။ ယင်းသည် လူတို့ မိမိကိုယ်ကို ကျင့်ကြံပြုမူသင့်သည့် အခြေပြုချက် ဖြစ်ပြီး ယင်းသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ခြင်း လမ်းခရီးဖြစ်သည်။ သင်က အခြားလူတစ်ယောက်အား စကားပြောနေသော်လည်း ဘုရားသခင်ကလည်း နားထောင်နေသည်၊ သူသည် သင်၏ စိတ်နှလုံးကို ကြည့်ရှုနေပြီး စေ့စေ့စပ်စပ် ကြည့်ရှုစစ်ဆေးနေသည်။ လူတို့က သင်ပြောသည့်အရာကို နားထောင်သော်လည်း ဘုရားသခင်က သင်၏ စိတ်နှလုံးကို စိစစ်သည်။ လူတို့သည် လူ၏စိတ်နှလုံးကို စိစစ်နိုင်စွမ်း ရှိသလော။ အလွန်ဆုံးအနေဖြင့် သင်သည် အမှန်အတိုင်း မပြောသည်ကို လူတို့မြင်နိုင်သည်၊ အပြင်ပန်းတွင် ရှိသောအရာကို သူတို့ မြင်နိုင်သည်၊ သို့သော် ဘုရားသခင်သာလျှင် သင့်စိတ်နှလုံးအတွင်းထဲသို့ မြင်နိုင်၏။ ဘုရားသခင်သာလျှင် သင်စဉ်းစားနေသည့်အရာ၊ သင်စီစဉ်နေသည့်အရာ၊ သင့်စိတ်နှလုံးတွင် မည်သည့်အကြံအစည်များ၊ မည်သည့်ဖောက်ပြန်သော နည်းလမ်းများ၊ မည်သည့်တက်ကြွသော အတွေးများရှိသည်တို့ကို မြင်နိုင်သည်။ သင် အမှန်အတိုင်းမပြောသည်ကို ဘုရားသခင် မြင်တွေ့သည့်အခါ သင့်အပေါ် ဘုရားသခင်၏ ထင်မြင်ချက်များနှင့် သင့်အပေါ် သူ၏တန်ဖိုးဖြတ်မှုမှာ အဘယ်နည်း။ ဤကိစ္စနှင့်ပတ်သက်ပြီး သင်သည် အမှန်တရားကို မပြောခဲ့သောကြောင့် ဘုရားသခင်၏ လမ်းခရီးနောက်သို့ သင်မလိုက်လျှောက်ခဲ့ကြောင်းဟူ၍ပင် ဖြစ်သည်။ သင်သည် ဘုရားသခင်၏ သတ်မှတ်ချက်များနှင့်အညီ လက်တွေ့လုပ်ဆောင်နေလျှင် အမှန်အတိုင်း ပြောခဲ့သင့်သည်။ “သူသည် အစွမ်းအစရှိသူ ဖြစ်သော်လည်း စိတ်မချရပေ။” ဟူ၍ ဖြစ်သည်။ သင့်အကဲဖြတ်ချက်သည် တိကျခြင်း ရှိသည်ဖြစ်စေ၊ မရှိသည်ဖြစ်စေ၊ ရိုးသားမှုရှိပြီး စိတ်နှလုံးထဲမှ လာခြင်းဖြစ်လိမ့်မည်။ ထို့အပြင် ဤသည်မှာ သင်ဖော်ပြခဲ့သင့်သည့် အမြင်နှင့် ရပ်တည်ချက်ဖြစ်သည်။ သို့သော် ဤသို့ သင်မလုပ်ခဲ့ပေ။ သို့ဖြစ်၍ သင်သည် ဘုရားသခင်၏ လမ်းခရီးနောက်လိုက်ခြင်း ဖြစ်သလော။ (မဟုတ်ပါ။) သင်သည် သမ္မာတရားကို မပြောလျှင် သင် ဘုရားသခင်၏ လမ်းခရီးနောက်လိုက်ပြီး ဘုရားသခင်ကို ကျေနပ်စေလျက်ရှိသည်ဟု အလေးပေးပြောခြင်းက သင့်အတွက် မည်သို့ အသုံးဝင်မည်နည်း။ သင်အော်ဟစ်သည့် ကြွေးကြော်သံများကို ဘုရားသခင်က အရေးစိုက်မည်လော။ သင်မည်သို့ အော်ဟစ်သည်၊ မည်မျှ ပြင်းထန်စွာ အော်ဟစ်သည်၊ သင်၏စိတ်စွမ်းအားက မည်မျှ ကြီးမားသည်ဆိုသည်ကို ဘုရားသခင်က ကြည့်မည်လော။ သင် အကြိမ် မည်မျှ အော်ဟစ်သည်ကို ဘုရားသခင်က ကြည့်မည်လော။ ဤအရာများသည် သူအရေးစိုက်သည့်အရာများ မဟုတ်ပေ။ ဘုရားသခင်က သင်သည် သမ္မာတရားကို လက်တွေ့လုပ်ဆောင်ခြင်းရှိမရှိနှင့် သင့်တွင် အဖြစ်အပျက်များ ဖြစ်ပျက်သည့်အခါ၊ သင် ပြုလုပ်သည့် ရွေးချယ်မှုများ၊ သမ္မာတရားကို မည်သို့ လက်တွေ့ကျင့်သုံးသည်တို့ကို ကြည့်ရှုသည်။ သင်သည် ဆက်ဆံရေးများကို ထိန်းသိမ်းရန်၊ သင်၏ ကိုယ်ကျိုးစီးပွားနှင့် ပုံရိပ်ကို ထိန်းသိမ်းရန် ရွေးချယ်လျှင်၊ အရာအားလုံးသည် ကိုယ့်ကိုယ်ကိုယ် အန္တရာယ်မှ ကာကွယ်ရန်အတွက်သာဖြစ်လျှင် ဤသည်မှာ သင့်တွင် အဖြစ်အပျက်များ ဖြစ်ပျက်သည့်အခါတွင် သင်ခံယူသော သင်၏ အမြင်နှင့် သဘောထားဖြစ်သည်ဟု ဘုရားသခင်က မြင်လျှင် သူသည် သင့်ကို အကဲဖြတ်လိမ့်မည်။ သင်သည် သူ၏လမ်းခရီးကို လိုက်လျှောက်သောသူမဟုတ်ဟု သူက ဆိုလိမ့်မည်။ သမ္မာတရားနောက်သို့ လိုက်လျှောက်ပြီး ဘုရားသခင်၏ လမ်းခရီးနောက်သို့ သင်လိုက်လိုသည်ဟု သင်ပြောသည်၊ သို့ဆိုလျှင် အဖြစ်အပျက်များ သင့်တွင် ဖြစ်လာသောအခါ သင် အဘယ်ကြောင့် လက်တွေ့မလုပ်ဆောင်သနည်း။ သင်ပြောသော စကားလုံးများသည် နှလုံးသားမှ လာကောင်း လာနိုင်သည်၊ ထို့အပြင် ထိုစကားများသည် သင်၏အလိုနှင့် ဆန္ဒများကို သယ်ဆောင်၍ ဖော်ပြကောင်းဖော်ပြနိုင်သည်၊ သို့မဟုတ် သင့်စိတ်နှလုံးက တို့ထိခံစားသွားရသည်လည်း ဖြစ်နိုင်ပြီး သင်သည် ခါးသီးစွာ ငိုကြွေးရင်း ရင်ထဲက ရိုးသားသော စကားလုံးများကို အော်ဟစ်ပြောဆိုနေခြင်းလည်း ဖြစ်နိုင်သည်၊ သို့သော် ရိုးသားစွာ ပြောဆိုခြင်းက သင်သည် သမ္မာတရားကို လက်တွေ့လုပ်ဆောင်နေသည်ဟု ဆိုလိုပါသလား။ ထိုအရာက သင့်တွင် စစ်မှန်သော သက်သေခံချက်ရှိသည်ဟု ဆိုလိုပါသလား။ သေချာပေါက် မဟုတ်ပါ။ အကယ်၍ သင်သည် သမ္မာတရားနောက်သို့ လိုက်လျှောက်သူတစ်ဦးဖြစ်ပါက သမ္မာတရားကို သင်သည် လက်တွေ့လုပ်ဆောင်နိုင်လိမ့်မည်၊ အကယ်၍ သင်သည် သမ္မာတရားကို ချစ်သူတစ်ဦး မဟုတ်ခဲ့ပါက ထိုအခါ သင်သည် နားထဲတွင် ကြားကောင်းသည့်အရာများကိုသာ ပြောလိမ့်မည်ဖြစ်ပြီး ထိုအရာက အဆုံးသတ်ဖြစ်လိမ့်မည်။ ဖာရိရှဲများသည် တရားသေအယူဝါဒကို ဟောပြောရာတွင်နှင့် ဆောင်ပုဒ်များကို ဝင့်ကြွားစွာ ကြွေးကြော်ရာတွင် အတော်ဆုံးဖြစ်ကြသည်။ လမ်းထောင့်များတွင် သူတို့ မကြာခဏ ရပ်၍ “အိုး၊ အင်အားကြီးမားတော်မူသော ဘုရားသခင်” သို့မဟုတ် “ကိုးကွယ်ထိုက်တော်မူသော ဘုရားသခင်” ဟူ၍ အော်ဟစ်ပြောဆိုခဲ့ကြသည်။ အခြားလူများအတွက်မူ သူတို့သည် အထူးသဖြင့် ဘာသာတရားကိုင်းရှိုင်းပြီး ဥပဒေနှင့်ဆန့်ကျင်သော မည်သည့်အရာကိုမှ မလုပ်ထားခဲ့ပုံပေါ်သည်၊ သို့သော် ဘုရားသခင်သည် သူတို့ကို အသိအမှတ်ပြုခဲ့ပါသလား။ သူ မချီးမွမ်းခဲ့ပါ။ သူတို့ကို ဘုရားသခင်က မည်သို့ အပြစ်တင်ရှုတ်ချခဲ့သနည်း။ ကြောင်သူတော် ဖာရိရှဲများဟု သူတို့အား ဘွဲ့တစ်ခု ပေးပြီး ရှုတ်ချခဲ့သည်။ လွန်လေပြီးသောအချိန်က ဖာရိရှဲများသည် ဣသရေလတွင် အများလေးစားခံရသော လူတန်းစားတစ်ရပ်ဖြစ်ခဲ့သည်၊ ထို့ကြောင့် ဤနာမည်သည် ယခု အဘယ်ကြောင့် တံဆိပ်သတ်မှတ်ချက်တစ်ခု ဖြစ်လာရသနည်း။ ဤသည်မှာ ဖာရိရှဲတို့သည် လူအမျိုးအစားတစ်ခုကို ကိုယ်စားပြုသူ ဖြစ်လာသောကြောင့် ဖြစ်သည်။ ဤလူအမျိုးအစား၏ စရိုက်လက္ခဏာများမှာ အဘယ်နည်း။ သူတို့သည် အစစ်အမှန် မဟုတ်ခြင်းတွင်၊ တန်ဆာဆင်ရာတွင်၊ ဟန်ဆောင်ရာတွင် ကျွမ်းကျင်ကြသည်၊ သူတို့သည် ကြီးကျယ်မြင့်မြတ်မှု၊ သန့်ရှင်းစင်ကြယ်မှု၊ ဖြောင့်မတ်မှုနှင့် ထင်သာမြင်သာရှိသော သင့်တင့်လျောက်ပတ် ယဉ်ကျေးဖွယ်ရာရှိမှုတို့ကို ဟန်ဆောင်သည်၊ သည့်ပြင် သူတို့ အော်ဟစ်ကြွေးကြော်သော ဆောင်ပုဒ်များသည် ကောင်းသယောင်ရှိသော်လည်း အမှန်တကယ်တွင် သူတို့သည် သမ္မာတရားကို နည်းနည်းမှ လက်တွေ့မလုပ်ဆောင်ကြပေ။ သူတို့တွင် မည်သည့်ကောင်းသော အပြုအမူရှိသနည်း။ သူတို့သည် စာပေကျမ်းဂန်ကို ဖတ်ပြီး တရားဟောကြသည်၊ တရားဥပဒေနှင့် စည်းမျဉ်းစည်းကမ်းများကို ကာကွယ်ထိန်းသိမ်းပြီး ဘုရားသခင်ကို မခုခံရန် အခြားလူများကို သူတို့ သင်ကြားပေးကြသည်။ ဤအရာအားလုံးသည် ကောင်းသော အပြုအမူများဖြစ်သည်။ သူတို့ပြောသမျှအရာအားလုံးသည် ကောင်းသယောင်ရှိသည်၊ သို့သော် အခြားသူတို့က ကျောခိုင်းလိုက်ချိန်တွင် သူတို့သည် လှူဖွယ်ပစ္စည်းများကို တိတ်တဆိတ်လျှို့ဝှက်စွာ ခိုးယူကြသည်။ သခင်ယေရှုက သူတို့သည် “ခြင်တစ်ကောင်ကိုမျှ မပါစေခြင်းငှာ ရေကို စစ်လျက်နှင့် ကုလားအုတ်ကိုမျိုကြ၏” (ရှင်မဿဲခရစ်ဝင် ၂၃:၂၄) ဟူ၍ ပြောခဲ့သည်။ ဤသည်မှာ ၎င်းတို့၏ အပြုအမူအားလုံးသည် အပေါ်ယံတွင် ကောင်းသည်ဟု ထင်မြင်ရသည်။ ၎င်းတို့သည် ဆောင်ပုဒ်များကို ဝင့်ကြွားစွာ ကြွေးကြော်ကြသည်။ မြင့်မြတ်သော သဘောတရားများကို ပြောဆိုကြပြီး ၎င်းတို့၏ စကားများသည် နားဝင်ချိုသည်။ သို့သော်လည်း ၎င်းတို့၏ လုပ်ဆောင်ချက်တို့သည် ပရမ်းပတာ အရှုပ်အထွေးတစ်ခုဖြစ်ပြီး ဘုရားသခင်အား လုံးဝ အာခံလေသည်။ ၎င်းတို့၏ အပြင်ပန်း အပြုအမူများသည် အားလုံး အယောင်ဆောင်၊ အားလုံး အလိမ်အညာများသာ ဖြစ်သည်။ ၎င်းတို့၏ စိတ်နှလုံးတွင် သမ္မာတရားကို သို့မဟုတ် အပြုသဘောဆောင်သော အရာများကို ချစ်မြတ်နိုးခြင်း နည်းနည်းမျှ မရှိပေ။ ၎င်းတို့သည် သမ္မာတရားကို၊ အပြုသဘောဆောင်သောအရာများကို၊ ဘုရားသခင်ဆီမှ လာသော အရာအားလုံးကို အလွန်အမင်းမနှစ်မြို့ပေ။ ၎င်းတို့သည် မည်သည့်အရာကို ချစ်ကြသနည်း။ တရားမျှတမှုနှင့် ဖြောင့်မတ်ခြင်းတို့ကို ချစ်ကြသလော။ (မချစ်ပါ။) ဤအရာများကို သူတို့မချစ်ဟု မည်သို့ပြောနိုင်သနည်း။ (သခင်ယေရှုသည် ကောင်းကင်နိုင်ငံတော်၏ ဧဝံဂေလိတရားကို ဖြန့်သော်လည်း ယင်းကို လက်ခံဖို့ သူတို့ ငြင်းပယ်ရုံသာမက ရှုတ်လည်း ရှုတ်ချကြသည်။) အကယ်၍ သူတို့ ထိုအရာကို မရှုတ်ချခဲ့ပါက ပြောဖို့ ဖြစ်နိုင်မည်လား။ မဖြစ်နိုင်ပါ။ သခင်ယေရှု၏ ပေါ်ထွန်းခြင်းနှင့် အမှုတော်သည် ဖာရိရှဲများအားလုံးကို ထုတ်ဖော်ခဲ့ပြီး၊ သခင်ယေရှုအား သူတို့ အပြစ်တင်ရှုတ်ချခြင်းနှင့် ခုခံခြင်းတို့ကြောင့်သာ အခြားလူများသည် သူတို့၏ ကြောင်သူတော်ဖြစ်ခြင်းကို မြင်နိုင်ခဲ့ကြခြင်းဖြစ်သည်။ သခင်ယေရှု၏ ပေါ်ထွန်းခြင်းနှင့် အမှုတော်ကြောင့်သာ မဟုတ်လျှင် ဖာရိရှဲများကို မည်သူမျှ ခွဲခြားသိမြင်နားလည်နိုင်မည်မဟုတ်ချေ၊ ဖာရိရှဲများ၏ အပြင်ပန်း အပြုအမူကိုသာ လူတို့က ကြည့်လျှင် အားကျခြင်းပင် ဖြစ်နိုင်သည်။ လူတို့၏ ယုံကြည်မှုကို ရယူရန် အယောင်ဆောင် ကောင်းပြသည့် အပြုအမူကို သုံးခြင်းသည် ဖာရိရှဲတို့၏ မရိုးသားခြင်းနှင့် လိမ်လည်လှည့်ဖြားခြင်း မဟုတ်ပေလော။ ထိုကဲ့သို့ လိမ်လည်လှည့်ဖြားတတ်သော လူတို့သည် သမ္မာတရားကို ချစ်နိုင်ပါမည်လော။ လုံးဝ မချစ်နိုင်ပါ။ အပြုအမူကောင်းကို သူတို့ ပြသခြင်း၏ နောက်ကွယ်မှ ရည်ရွယ်ချက်သည် အဘယ်နည်း။ တစ်အချက်အနေဖြင့် လူတို့ကို ကလိမ်ကျရန်ဖြစ်သည်။ နောက်အချက်အနေဖြင့် လူတို့ကို အထင်အမြင်မှားစေပြီး စည်းရုံးရန်ဖြစ်သည်၊ သို့မှသာ လူတို့က သူတို့ကို အထင်ကြီးပြီး ကြည်ညိုလေးစားလာရန် ဖြစ်သည်။ နောက်ဆုံးအချက်အနေဖြင့် သူတို့သည် ဆုကျေးဇူးများကို လိုချင်ကြသည်။ အလွန်ပင် လိမ်ညာလှည့်စားမှုတစ်ခုပင် ဖြစ်တော့သည်။ ဤအရာများသည် ကျွမ်းကျင်သော လှည့်ကွက်များလော။ ထိုကဲ့သို့သော လူတို့သည် တရားမျှတမှုနှင့် ဖြောင့်မတ်မှုတို့ကို ချစ်ခဲ့သလော။ သူတို့ လုံးဝ မချစ်ခဲ့ပေ။ သူတို့ ချစ်ခဲ့သည့်အရာမှာ အဆင့်အတန်း၊ ထင်ပေါ်ကျော်ကြားမှုနှင့် အကျိုးအမြတ်ဖြစ်ပြီး သူတို့ လိုချင်သည့်အရာမှာ ဆုကျေးဇူးတစ်ခုနှင့် သရဖူတစ်ခုတို့ဖြစ်သည်။ သူတို့သည် ဘုရားသခင်က လူတို့ကို သင်ကြားပေးခဲ့သည့် နှုတ်ကပတ်တော်များကို မည်သည့်အခါကမျှ လက်တွေ့မကျင့်သုံးခဲ့ကြပေ၊ ထို့ပြင် သူတို့သည် သမ္မာတရား စစ်မှန်မှုအတိုင်း နည်းနည်းလေးမှပင် အသက်ရှင်နေထိုင်ခြင်းမရှိခဲ့ပေ။ သူတို့သည် သူတို့၏ ကိုယ်ပိုင် အဆင့်အတန်းနှင့် ဂုဏ်သတင်းတို့ကို လုံခြုံခိုင်မြဲအောင်လုပ်ရန်၊ အပြုအမူကောင်းဖြင့် သူတို့ကိုယ်သူတို့ ရုပ်ဖျက်ဖုံးကွယ်ကာ ကလိမ်ကျပြီး လူတို့ကို သူတို့၏ ကြောင်သူတော်နည်းလမ်းများနှင့် အနိုင်ယူဖို့အတွက်သာ လုပ်ဆောင်ကြသည်။ ထို့နောက်တွင် သူတို့သည် အရင်းအနှီးကို မျှားခေါ်ရန်နှင့် ငွေရှာရန်အတွက် ယင်းကို အသုံးပြုကြသည်။ ထိုအရာသည် စက်ဆုပ်ရွံရှာဖွယ် မကောင်းသလော။ သူတို့၏ ဤအပြုအမူအားလုံးမှ သူတို့သည် မည်သည့်အခါကမျှ သမ္မာတရားကို လက်တွေ့မလုပ်ဆောင်ခဲ့သောကြောင့် သူတို့၏ ပင်ကိုယ်အသိစိတ်အတွင်းတွင် သမ္မာတရားကို သူတို့ မချစ်ခဲ့ကြသည်ကို သင်မြင်နိုင်သည်။ သူတို့ မည်သည့်အခါကမျှ သမ္မာတရားကို လက်တွေ့မကျင့်သုံးခဲ့သည်ကို ပြသည့် တစ်စုံတစ်ရာသည် အဘယ်နည်း။ အားလုံးထဲကမှ အကြီးကျယ်အမြင့်မြတ်ဆုံးအရာမှာ သခင်ယေရှုသည် ရွေးနုတ်ခြင်းအမှုတော်ကို လုပ်ဆောင်ရန် ကြွလာခဲ့ပြီး၊ သခင်ယေရှု ပြောခဲ့သည့် နှုတ်ကပတ်တော်များအားလုံးသည် သမ္မာတရားဖြစ်ကာဩဇာအာဏာရှိခြင်းဖြစ်သည်။ ဖာရိရှဲများသည် ဤသည်ကို မည်သို့ တုံ့ပြန်ခဲ့ကြသနည်း။ သခင်ယေရှု၏ နှုတ်ကပတ်တော်များသည် ဩဇာအာဏာနှင့် တန်ခိုးရှိကြောင်းကို သူတို့ အသိအမှတ်ပြုခဲ့ကြသော်လည်း ထိုနှုတ်ကပတ်တော်များကို သူတို့ လက်မခံခဲ့ကြရုံသာမက အပြစ်တင်ရှုတ်ချကာ ပုတ်ခတ်စော်ကားခဲ့ကြသည်။ ဤသည်မှာ အဘယ်သို့ဖြစ်သနည်း။ အကြောင်းမှာ သူတို့သည် သမ္မာတရားကို မချစ်ခဲ့ကြသောကြောင့် ဖြစ်သည်၊ သူတို့၏စိတ်နှလုံးတွင် သူတို့သည် သမ္မာတရားကို အလွန်အမင်းမနှစ်မြို့ပြီး မုန်းနေခဲ့ကြသည်။ သခင်ယေရှုသည် သူပြောခဲ့သမျှအရာအားလုံးတွင် မှန်ကန်ကြောင်း၊ သူ၏နှုတ်ကပတ်တော်များတွင် ဩဇာအာဏာနှင့် တန်ခိုးရှိကြောင်း၊ မည်သည့်နည်းနှင့်မှ သူမမှားခဲ့ကြောင်းနှင့် သူတို့သည် သခင်ယေရှုကို ကျော်လွန်၍ ဩဇာလွှမ်းမိုးနိုင်စွမ်း မရှိခဲ့ကြောင်းတို့ကို သူတို့ အသိအမှတ်ပြုခဲ့ကြသည်။ သို့သော် သူတို့သည် သခင်ယေရှုကို အပြစ်တင်ရှုတ်ချလိုခဲ့ကြသည်၊ ထို့ကြောင့် သူတို့သည် ဆွေးနွေးပြီး မကောင်းကြံခဲ့ကြသည်၊ “သူ့ကို လက်ဝါးကပ်တိုင်မှာ ကွပ်မျက်လော့။ သူ ကွပ်မျက်မခံရလျှင် ငါတို့ကို ကွပ်မျက်လော့” ဟု ပြောခဲ့ကြသည်၊ ဤသည်က ဖာရိရှဲများ သခင်ယေရှုကို အံတုခဲ့ပုံဖြစ်သည်။ ထိုအချိန်တုန်းက မည်သူမျှ သမ္မာတရားကို နားမလည်ခဲ့ကြပါ၊ ထို့အပြင် သခင်ယေရှုကို လူ့ဇာတိခံယူထားသော ဘုရားသခင်အဖြစ် မည်သူမျှ မမှတ်မိနိုင်ခဲ့ကြပါ။ သို့သော် လူသားတစ်ယောက်၏ အမြင်အရ သခင်ယေရှုသည် သမ္မာတရားများစွာကို ဖော်ပြခဲ့ပြီး နတ်ဆိုးများကို မောင်းထုတ်ပေးခဲ့ကာ ဖျားနာသူများကို ကုသပေးခဲ့သည်။ သူသည် အံ့ဩဖွယ်ရာများစွာကို လုပ်ဆောင်ပေးခဲ့သည်၊ မုန့်ငါးလုံးနှင့် ငါးနှစ်ကောင်ဖြင့် လူပေါင်း ၅၀၀၀ ကို ကျွေးမွေးခဲ့သည်၊ မရေမတွက်နိုင်သော ကောင်းမှုများစွာကို ပြုခဲ့ပြီး လူတို့အပေါ် ကျေးဇူးတော်များစွာကို ပေးသနားတော်မူခဲ့သည်။ ဤကဲ့သို့ ကောင်းပြီး ဖြောင့်မတ်သော လူများမှာ အလွန်တရာ နည်းပါးလှသောကြောင့် ဖာရိရှဲများသည် သခင်ယေရှုကို အဘယ်ကြောင့် ပြစ်တင်ရှုတ်ချချင်ခဲ့ကြသနည်း။ သူ့ကို လက်ဝါးကပ်တိုင်မှာ ကွပ်မျက်ရန် အဘယ်ကြောင့် သူတို့ အလွန် စိတ်အားထက်သန်ခဲ့ကြသနည်း။ သခင်ယေရှုထက် ရာဇဝတ်သားတစ်ဦးကို လွှတ်ပေးရန် သူတို့ ပိုဆန္ဒရှိသည် ဆိုသည်မှာ ဘာသာရေးလောကရှိ ဖာရိရှဲများသည် မည်မျှ ဆိုးသွမ်းပြီး မလိုမုန်းထားကြောင်းကို ပြသည်။ သူတို့သည် အလွန် ဆိုးညစ်ယုတ်မာခဲ့ကြပေသည်။ ဖာရိရှဲများ၌ ပေါ်လွင်သော ဆိုးညစ်ယုတ်မာသော မျက်နှာထားများနှင့် သူတို့၏ ဟန်ဆောင်ထားသော အပြင်ပန်း စေတနာတို့အကြားက ကွာခြားချက်သည် အလွန်ကြီးမားသောကြောင့် လူအများသည် မည်သည်က မှန်၍ မည်သည်က မှားသည်ကို ခွဲခြားသိမြင်နားမလည်နိုင်ခဲ့ကြပါ၊ သို့သော် သခင်ယေရှု၏ ပေါ်ထွန်းခြင်းနှင့် အမှုတော်သည် ဖာရိရှဲများအားလုံးကို ထုတ်ဖော်ခဲ့သည်။ ဖာရိရှဲများသည် များသောအားဖြင့် သူတို့ကိုယ်သူတို့ ကောင်းစွာ ရုပ်ဖျက်ဖုံးကွယ်နေနိုင်ခဲ့ကြပြီး အပြင်ပန်းတွင် ဘာသာတရား အလွန် ကိုင်းရှိုင်းပုံပေါ်ခဲ့သောကြောင့် သခင်ယေရှုကို သူတို့ ရက်ရက်စက်စက် ခုခံ၍ ညှဉ်းပန်းနှိပ်စက်ခဲ့ကြမည်ဟု မည်သူမျှ မထင်ခဲ့ကြပေ။ အကယ်၍ အဖြစ်မှန်များကိုသာ မထုတ်ဖော်နိုင်ခဲ့ပါက မည်သူမျှ သူတို့၏ စစ်မှန်သော သဘောသဘာဝကို ရှာတွေ့နိုင်မည်မဟုတ်ပါ။ လူ့ဇာတိခံယူသော ဘုရားသခင်၏ သမ္မာတရား ဖော်ပြချက်သည် လူသားတို့အကြောင်းကို အလွန် ထုတ်ဖော်ပြသသည်။

ကောက်နုတ်ချက် (၁၆)

လူများ သမ္မာတရားကို နားလည်သဘောပေါက်ခြင်းနှင့် လက်တွေ့လုပ်ဆောင်ခြင်း၏ ရည်ရွယ်ချက်မှာ ၎င်းတို့ သမ္မာတရားကို အသက်ရှင်နေထိုင်ဖို့အတွက်၊ လူသားပုံသဏ္ဌာန်ကို အသက်ရှင်နေထိုင်ဖို့နှင့် ၎င်းတို့နားလည်ပြီး လက်တွေ့လုပ်ဆောင်နိုင်သည့် သမ္မာတရားများကို ၎င်းတို့၏ အသက်တာဖြစ်စေဖို့တို့ ဖြစ်သည်။ ယင်းတို့ကို သင်၏အသက်တာဖြစ်စေဖို့ ဆိုသည်မှာ မည်သည့်အရာကို ဆိုလိုသနည်း။ ယင်းက ယင်းတို့သည် လူတစ်ဦး၏လုပ်ရပ်များ၊ အသက်တာ၊ ကျင့်ကြံပြုမူခြင်းနှင့် တည်ရှိခြင်းတို့၏ အခြေခံအုတ်မြစ်နှင့် အရင်းအမြစ် ဖြစ်လာသည်ကို ဆိုလိုသည်။ ထိုသူသည် အသက်ရှင်သည့် လမ်းခရီးကို ပြောင်းလဲလိုက်သည်။ လူများသည် ယခင်က မည်သည့်အရာဖြင့် ရှင်သန်ခဲ့သနည်း။ ၎င်းတို့၌ ခံယူချက် ရှိခဲ့သည်ဖြစ်စေ၊ မရှိသည်ဖြစ်စေ ၎င်းတို့သည် စာတန်ဆန်သော စိတ်သဘောထားများအပေါ် မှီခိုခြင်းအားဖြင့် အသက်ရှင်ပြီး ဘုရားသခင်၏နှုတ်ကပတ်တော်များ သို့မဟုတ် သမ္မာတရားတို့အားဖြင့် ရှင်သန်ခဲ့ခြင်း မရှိပေ။ ယင်းက ဖန်ဆင်းခံတစ်ဦး ရှင်သန်သင့်သည့် လမ်းခရီးတစ်ခု ဖြစ်သလော။ (မဟုတ်ပါ။) ဘုရားသခင်သည် လူသားထံမှ မည်သည့်အရာကို တောင်းဆိုသနည်း။ (လူများသည် သူ၏ နှုတ်ကပတ်တော်များဖြင့် ရှင်သန်ဖို့ဖြစ်သည်။) ဘုရားသခင်၏နှုတ်ကပတ်တော်များအားဖြင့် ရှင်သန်ခြင်း၊ ဤသည်မှာ သူ့ကို အမှန်တကယ် ယုံကြည်သည့်လူများ ရှိသင့်သည့် ရည်မှန်းချက် ပန်းတိုင် ဖြစ်သည် မဟုတ်လော။ (ဟုတ်ပါသည်။) ဖန်ဆင်းခံတစ်ဦးသည် ဘုရားနှုတ်ကပတ်တော်များအပေါ် မှီခိုခြင်းအားဖြင့် အသက်ရှင်သည့်ပုံစံကို ရရှိသင့်သည်။ ဘုရားသခင်၏ အမြင်တွင် ထိုသို့သော လူများသည် စစ်မှန်သည့် ဖန်ဆင်းခံများ ဖြစ်ကြသည်။ ထို့ကြောင့် သင်သည် သင်၏မည်သည့်စကားများ၊ သင်၏မည်သည့်လုပ်ရပ်များနှင့် သင့်အပြုအမူ၏ မည်သည့်စည်းမျဉ်းများ၊ သင့်တည်ရှိမှု၏ ရည်မှန်းချက်များနှင့် ကမ္ဘာလောကနှင့် သင်ဆက်ဆံရာတွင် မည်သည့်နည်းလမ်းများက သမ္မာတရားစည်းမျဉ်းများနှင့် သဟဇာတဖြစ်သည်၊ မည်သည်က လူအပေါ် ဘုရားသခင် တောင်းဆိုသည့်အရာနှင့် သဟဇာတဖြစ်သည်၊ ပြီးလျှင် ယင်းတို့ထဲမှ မည်သည်က ဘုရားသခင်၏ နှုတ်ကပတ်တော်များ၊ သတ်မှတ်ချက်များနှင့် ဆက်နွှယ်မှု မရှိသည်တို့ကို သင်ပုံမှန် တွေးဆရမည်။ သင်သည် ဤအရာများကို မကြာခဏ ချင့်ချိန်စဉ်းစားပါက ဝင်ရောက်မှုကို သင်ဖြည်းဖြည်းချင်း စွမ်းဆောင်ရရှိလိမ့်မည်။ ဤအရာများကို သင်မတွေးဆပါက အပေါ်ယံ အားထုတ်ကြိုးပမ်းမှုများ လုပ်ဆောင်ခြင်းမျှသည် အောင်မြင်နိုင်မည် မဟုတ်ပေ။ ဖြစ်သလိုလုပ်ခြင်း၊ စည်းမျဉ်းစည်းကမ်းများ ပုံသေစောင့်ထိန်းခြင်းနှင့် ဟိတ်ဟန်ကိုသာ စိတ်ဝင်စားခြင်းတို့သည် နောက်ဆုံးတွင် သင့်ကို မည်သည့်အရာမျှ ဖြစ်စေမည် မဟုတ်ပေ။ ထို့ကြောင့် ဘုရားသခင်၌ယုံကြည်မှုသည် အဘယ်နည်း။ ဘုရားသခင်၌ယုံကြည်မှုသည် အမှန်တကယ်တွင် ဘုရားသခင်၏ ကယ်တင်ခြင်းကို ရရှိခြင်း လုပ်ငန်းစဉ်နှင့် စာတန်၏ ဖျက်ဆီးခြင်းခံရသည့် လူသားတစ်ယောက်မှ ဘုရားသခင်၏အမြင်တွင် စစ်မှန်သော ဖန်ဆင်းခံတစ်ဦးအဖြစ် ပြောင်းလဲခြင်း ဖြစ်စဉ် ဖြစ်ပေသည်။ လူတစ်ယောက်သည် အသက်ရှင်ရန်အတွက် မိမိ၏ စာတန်ဆန်‌သော စိတ်သဘောထားနှင့် သဘာဝတို့ကို မှီခိုသောအခါတွင် ၎င်းသည် ဘုရားသခင်၏အမြင်တွင် အရည်အချင်းပြည့်မီသော ဖန်ဆင်းခံတစ်ဦး ဖြစ်သလော။ (မဟုတ်ပါ။) သင်က ဘုရားသခင်ကို ယုံကြည်သည်၊ ဘုရားသခင်ကို အသိအမှတ်ပြုသည်၊ ဘုရားသခင်၏ အချုပ်အခြာအာဏာကို အသိအမှတ်ပြုပြီး ဘုရားသခင်က သင့်အား အရာရာ ပေးအပ်သည်ကို အသိအမှတ်ပြုသည်ဟု သင်ဆိုသော်လည်း၊ ဘုရားသခင်၏ နှုတ်ကပတ်တော်အတိုင်း သင်အသက်ရှင်နေထိုင်သလော။ ဘုရားသခင်၏ သတ်မှတ်ချက်များနှင့်အညီ သင်နေထိုင်သလော။ ဘုရားသခင်၏လမ်းကို လိုက်လျှောက်သလော။ သင်ကဲ့သို့သော ဖန်ဆင်းခံတစ်ဦးသည် ဘုရားသခင် ရှေ့မှောက်သို့လာနိုင်သလော။ ဘုရားသခင်နှင့်အတူ အသက်ရှင်နိုင်သလော။ သင်သည် ဘုရားသခင်ကို ကြောက်ရွံ့သော စိတ်နှလုံးရှိသလော။ သင်အသက်ရှင်နေထိုင်သည့်အရာနှင့် သင်လျှောက်သောလမ်းသည် ဘုရားသခင်နှင့် သဟဇာတဖြစ်သလော။ (မဖြစ်ပါ။) သို့ဆိုလျှင် ဘုရားသခင်အပေါ် သင်၏ ယုံကြည်ခြင်းအဓိပ္ပာယ်သည် အဘယ်နည်း။ မှန်ကန်သောလမ်းကြောင်းပေါ်သို့ သင်ဝင်ရောက်ပြီးပြီလော။ ဘုရားသခင်အပေါ် သင်၏ယုံကြည်ခြင်းသည် အပေါ်ယံအသွင်အပြင်နှင့် စကားလုံးများမျှသာဖြစ်သည်။ သင်သည် ဘုရားသခင်၏ နာမတော်ကို ယုံကြည်ကာ အသိအမှတ်ပြုထားပြီး ဘုရားသခင်သည် သင်၏ ဖန်ဆင်းရှင်နှင့် အချုပ်အခြာအာဏာရှင် ဖြစ်သည်ဟု အသိအမှတ်ပြုထားသည်။ သို့သော်လည်း အနှစ်သာရအားဖြင့် သင်သည် ဘုရားသခင်၏ အချုပ်အခြာအာဏာ သို့မဟုတ် ဘုရားသခင်၏ စီစဉ်ညွှန်ကြားမှုတို့ကို လက်မခံထားပေ။ ပြီးလျှင် သင်သည် ဘုရားသခင်နှင့် အလုံးစုံ သဟဇာတမဖြစ်နိုင်ပေ။ ဆိုလိုသည်မှာ ဘုရားသခင်အပေါ် သင်၏ ယုံကြည်ခြင်းအဓိပ္ပာယ်သည် အလုံးစုံ အကောင်အထည်ဖော်ပြီးခြင်းမရှိပေ။ ဘုရားသခင်ကို သင်ယုံကြည်သော်လည်း သင်၏ ဖောက်ပြန်ပျက်စီးမှုကို သင်မဖယ်ရှားရသေးသကဲ့သို့ ကယ်တင်ခြင်းကို မရရှိထားပေ။ ပြီးလျှင် ဘုရားသခင်အား သင်၏ယုံကြည်ခြင်း၌ ဝင်ရောက်ပြီးဖြစ်သင့်သော သမ္မာတရားစစ်မှန်မှုကို သင်မဝင်ရောက်ရသေးပေ။ ဤသည်မှာ အမှားတစ်ခုဖြစ်သည်။ ဤသို့ကြည့်သောအခါတွင် ဘုရားသခင်အပေါ် ယုံကြည်မှုသည် ရိုးရှင်းသောအရာတစ်ခုမဟုတ်ပေ။

ဘုရားသခင်၏ နှုတ်ကပတ်တော်ကို နားလည်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့သည် အရေးကြီးကြောင်း ယခု သင်တို့၏ စိတ်နှလုံးတွင် ခံစားရသလော။ (ခံစားရပါသည်။) သမ္မာတရားကို လက်တွေ့လုပ်ဆောင်ခြင်းသည် အရေးကြီးကြောင်းကို အားလုံးသိသည့်တိုင် ထိုသို့ လုပ်ဆောင်ခြင်းသည် ရိုးရှင်းသည့်ကိစ္စတစ်ခု မဟုတ်ဘဲ အခက်အခဲများနှင့် ဝန်းရံဖိစီးနေသည်။ ယင်းကို မည်သို့ ဖြေရှင်းနိုင်မည်နည်း။ အခက်အခဲများ ကျရောက်လာတိုင်းတွင် ဘုရားသခင်၏ ရှေ့မှောက်သို့ သင်သည် ဆုတောင်းခြင်းများဖြင့် လာရမည်ဖြစ်ကာ သင်သည် သင်ကိုယ်တိုင်၏ အခက်အခဲများကို ဖြေရှင်းနိုင်ရန်အတွက်လည်းကောင်း‌၊ သင်၏ အားနည်းချက်များနှင့် ပြင်ပပတ်ဝန်းကျင်ရှိ အခက်အခဲများကို ဖြေရှင်းနိုင်ရန်အတွက်လည်းကောင်း၊ သမ္မာတရား လက်တွေ့လုပ်ဆောင်ခြင်းကို ရရှိနိုင်ရန်အတွက်လည်းကောင်း ဘုရားသခင်၏ နှုတ်ကပတ်တော်များတွင် သမ္မာတရားကိုရှာဖွေရမည်။ ဤသည်ကို တွေ့ကြုံခံစားခြင်းဖြင့် သင်သည် ဘုရားသခင်၏ အသိအမှတ်ပြုခြင်းကို ရရှိရန် မျှော်လင့်ချက် ရှိလာမည်ဖြစ်သည်။ သင်သည် သမ္မာတရားကို ပိုမိုနားလည်လာပြီးဖြစ်ကာ သမ္မာတရားကို လက်တွေ့လည်း လုပ်ဆောင်နိုင်ပါက သင်သည် ဘုရားသခင်၏ လမ်းခရီးကို လိုက်လျှောက်သူတစ်ဦး ဖြစ်လာနိုင်သည်။ ထိုသို့ လုပ်ဆောင်ခြင်းဖြင့် သင်၏ ယုံကြည်မှုသည် ဘုရားသခင်၏ အသိအမှတ်ပြုခြင်း ရရှိလာမည် ဖြစ်သည်။ အကယ်၍ သင်သည် ဘုရားသခင်၏ နာမတော်ကို အသိအမှတ်ပြုသည်ဟု သင်ပြောကာ သူသည် အရာခပ်သိမ်းအပေါ် အချုပ်အခြာအာဏာရှိခြင်းနှင့် ဖန်ဆင်းရှင် ဖြစ်သည်တို့ကို ယုံကြည်သော်လည်း သင်၏ အသက်တွင် သမ္မာတရား၊ ဘုရားသခင်၏ သတ်မှတ်ချက်များ သို့မဟုတ် ဖန်ဆင်းခံတစ်ယောက် လုပ်ဆောင်သင့်သည်များတို့နှင့် သက်ဆိုင်သည့်အရာ တစ်စက်မျှ မရှိလျှင် သင်၏ အဆုံးသတ်သည် နောက်ဆုံးတွင် ပြဿနာရှိသည့် အဆုံးသတ်တစ်ခု ဖြစ်ပေလိမ့်မည် မဟုတ်လော။ ဤအရာများနှင့် မည်သို့မျှ မပတ်သက်သူတစ်ဦးသည် ဘုရားသခင်ထံ‌မှောက် ရောက်လာနိုင်၏လော။ သင်သည် ဘုရားသခင်ထံမှောက် ရောက်လာနိုင်သည်ဟုဆိုသော်လည်း ဘုရားသခင်သည် သင်၏ ယုံကြည်မှုကဲ့သို့ ယုံကြည်မှုမျိုးကို သဘောကျသလော။ သူသဘောမကျပေ။ ယင်းကား မည်သည်ကို ဆိုလိုသနည်း။ ဆိုလိုသည်မှာ သင်ကဲ့သို့သော ဖန်ဆင်းခံတစ်ယောက်ကို ဘုရားသခင်သည် အသိအမှတ်လည်းမပြုသလို လိုလည်း မလိုအပ်ပေ။ အကယ်၍ ဘုရားသခင်သည် သင်၏ ယုံကြည်မှုကို မဝန်ခံသကဲ့သို့ အသိအမှတ်လည်းမပြုလျှင် သူသည် သင့်ကို လူတစ်ယောက်အနေနှင့် အသိအမှတ်ပြုနိုင်သလော။ (အသိအမှတ်မပြုနိုင်ပါ။) ဤသည်မှာ အဆုံးသတ်တည်း။ ဘုရားသခင်သည် သင့်ကို ကယ်တင်မည်မဟုတ်ဘဲ သင်၏ အဆုံးသတ်သည် ဆုံးဖြတ်ပြီး ဖြစ်လိမ့်မည်။ ဤသည်မှာ သင်တို့အတွက် သင်တို့ လိုလားသော အဆုံးသတ်ပေလော။ (မဟုတ်ပါ။) သင်တို့သည် မည်ကဲ့သို့သော အဆုံးသတ်မျိုးကို လိုလားသနည်း။ (ဘုရားသခင်၏ အသိအမှတ်ပြုခြင်းကို ရရှိရန် ဖြစ်သည်။) ဘုရားသခင်က အသိအမှတ်ပြုခြင်း ခံရရန်အတွက် သင်သည် မည်သည်ကို ဦးစွာ နားလည်ရမည်နည်း။ သင်သည် မည်သည်သို့ ဦးစွာဝင်ရောက်ရမည်နည်း။ ဦးစွာပထမ သင်သည် လူတို့မည်သည့်အရာလုပ်ဆောင်သည်ကို ဘုရားသခင် ကျေနပ်ကြောင်းနှင့် လူတို့မည်သည့်အရာ လုပ်ဆောင်သည်ကို ဘုရားသခင် မကျေနပ်ကြောင်းတို့ကို သိရမည်။ သင်သည် ယင်းတို့အပေါ် ရှင်းလင်းသော နားလည်မှုရရှိစေရန်အတွက် ဤအရာတို့ကို ဦးစွာ ‌ပေါင်းရုံးသုံးသပ်လော့။ သို့လျှင် သင်သည် အရာများကို လုပ်ဆောင်သည့်အခါတွင် သင်မည်သို့ ပြုမူရမည်ကို သိရှိမည်ဖြစ်သည်။ ယင်းမှာ ဤသို့ပင် ရိုးရှင်းပါသည်။ ဤကဲ့သို့ အရာများကို ပေါင်းရုံးသုံးသပ်ရန် လွယ်ကူသလော။ လွန်စွာ လွယ်ကူပါသည်။ အတိတ်တွင် မကောင်းမှုများကို လုပ်ဆောင်ခဲ့ပြီး ဖယ်ရှားရှင်းလင်းခြင်း ခံခဲ့ရသူတို့တွင် ဘုရားသခင် ရွံရှာစက်ဆုပ်စေရန် သူတို့ လုပ်ဆောင်ခဲ့သည့်အရာများကို ပေါင်းရုံးသုံးသပ်လော့။ သူတို့၏ ကျရှုံးမှုများက သင်ကြားပေးသည့် သင်ခန်းစာများကို ပေါင်းရုံးသုံးသပ်လော့။ ပြီးလျှင် ထိုမကောင်းသည့် အရာများ တစ်ခုကိုမျှ မလုပ်နှင့်။ ပြီးနောက် ဘုရားသခင်က အသိအမှတ်ပြုသည့်သူများ၏ ကောင်းသည့် အမူအကျင့်များကို ပေါင်းရုံးသုံးသပ်ကာ ထိုအရာများကို ပိုလုပ်လော့။ ဤနည်းအားဖြင့် သင်သည် ဘုရားသခင်၏ အသိအမှတ်ပြုခြင်းကို ရရှိနိုင်ပေလိမ့်မည်။ ဘုရားသခင်၏ ရည်ရွယ်ချက်များနှင့် အကိုက်ညီဆုံးဖြစ်စေရန် မည်သည်ကို လုပ်ဆောင်ရမည်နှင့် မည်သည်ကို လက်တွေ့လုပ်ဆောင်ရမည်တို့ကို သင်အဖြေရှာရမည်။ ထို့ပြင် ဘုရားသခင်သည် မည်သည့် လူများနှင့် အမှုအရာများကို ရွံရှာစက်ဆုပ်မှု အရှိဆုံးဖြစ်သည်နှင့် ဘုရားသခင်သည် မည်သည့် လူများနှင့် အမှုအရာများကို အကျေနပ်ဆုံးဖြစ်သည် တို့ကို သင်၏ စိတ်နှလုံးတွင် နားလည်ရမည်။ ယင်းတို့အကြားတွင် မည်သို့ ခွဲခြားရမည်ကို သင်သိရမည်။ ပြီးလျှင် ယင်းတို့အပေါ် ရှင်းလင်းသော နားလည်မှုရရှိစေရန် အမျိုးအစားသတ်မှတ်ကာ ပေါင်းရုံးသုံးသပ်ခြင်းသည် အကောင်းဆုံးပင် ဖြစ်သည်။ အရေးအကြီးဆုံးမှာ သင့်စိတ်နှလုံးတွင် ဤစံနှုန်းနှင့် ကန့်သတ်ချက် ရှိနေရန်ပင်ဖြစ်သည်။ ဤစည်းမျဉ်း၊ ဤစံနှုန်း၊ ဤကန့်သတ်ချက်တို့ဖြင့် သင်သည် အရာများကို လုပ်ဆောင်ရာတွင် စည်းမျဉ်းများရှိနေလိမ့်ကာ အရာများကို စည်းမျဉ်းများနှင့်အညီ လုပ်ဆောင်နိုင်လိမ့်မည် ဖြစ်သည်။ အကယ်၍ သင့်တွင် ဤစည်းမျဉ်းများနှင့် စံနှုန်းများမရှိပါက အမှုအရာများကို လုပ်ဆောင်ရာ၌ သင့်တွင် သေချာမှု ရှိမည်မဟုတ်ပေ။ ထို့အပြင် သင်လုပ်ဆောင်သည့် မည်သည့်အရာသည် မကောင်းမှုဖြစ်သည်၊ မည်သည့်အရာသည် ကောင်းမှုဖြစ်သည်ကို သင်ပြောနိုင်လိမ့်မည် မဟုတ်ပေ။ သင်သည် တစ်စုံတစ်ရာကို မကောင်းမှုမဟုတ်ဟု ခံစားရနိုင်သော်လည်း ဘုရားသခင်၏ အမြင်တွင်မူ ယင်းမှာ မကောင်းမှုပင်ဖြစ်သည်။ သို့မဟုတ် သင်သည် တစ်စုံတစ်ရာကို ကောင်းသည်ဟု ခံစားရနိုင်သော်လည်း ဘုရားသခင်၏ အမြင်တွင်မူ ယင်းမှာ မကောင်းမှုပင် ဖြစ်နေသည်။ အကယ်၍ ဤအရာအားလုံးကို သင်လုပ်ဆောင်ပါက ယင်းမှာ ပြဿနာရှိသည် မဟုတ်လော။ သင်သည် ဘုရားသခင် အသိအမှတ်မပြုသော အရာများကို တဇွတ်ထိုးနိုင်စွာနှင့် အဆုံးမဲ့စွာလုပ်ဆောင်ပြီး ဘုရားသခင် အသိအမှတ်ပြုသော အရာများကိုမူ အနည်းအကျဉ်းမျှသာ လုပ်ဆောင်သော်လည်း များစွာလုပ်ဆောင်ပြီးပြီဟု တွေးထင်ပါက သင်သည် နားဝေတိမ်တောင် ဖြစ်နေခြင်းပင် မဟုတ်လော။ အကယ်၍ သင်လုပ်ဆောင်သည့် အရာအများစုမှာ ဘုရားသခင်၏ အမြင်တွင် မကောင်းမှုဖြစ်သည်ဟု ယူဆပါက သူသည် သင့်ကို အသိအမှတ်ပြုနိုင်ပါသေး၏လော။ (အသိအမှတ်မပြုနိုင်ပါ။) တစ်စုံတစ်ရာကို ဘုရားသခင်က အသိအမှတ်မပြုဟု သိလေလျှင် သင်သည် တကယ်တမ်းတွင် ယင်းကို လုပ်ဆောင်သင့်သေးသလော သို့မဟုတ် မလုပ်ဆောင်သင့်သလော။ (မလုပ်ဆောင်သင့်ပါ။) သင်၏ ဤသို့လုပ်ဆောင်ခြင်းသည် ဒုစရိုက်အမှုလော၊ သို့မဟုတ် ကောင်းမှုလော။ (ဒုစရိုက်အမှု ဖြစ်ပါသည်။) ယင်းကို ဒုစရိုက်အမှုဟု သိမြင်ပြီး တစ်ဆက်တည်းမှာပင် ယင်းကို ထပ်မံမလုပ်ဆောင်တော့သည်ကို မည်သို့ခေါ်ဆိုသနည်း။ သင်၏လက်တွင်းရှိ အကြမ်းဖက်မှုကို စွန့်ခွာခြင်းပင်ဖြစ်သည်။ ယင်းမှာ စစ်မှန်သော နောင်တရခြင်း၏ သရုပ်သကန်ပင်ဖြစ်သည်။ အကယ်၍ သင်သည် ဒုစရိုက်အမှုကို လုပ်ဆောင်ခဲ့ပြီးသည်ဟု သိကာ ဘုရားသခင်က ယင်းကို အသိအမှတ်မပြုသည်ကို သေချာပါက သင့်တွင် နောင်တရသော စိတ်နှလုံးရှိသင့်ပေသည်။ အကယ်၍ သင်သည် သင့်ကိုယ်သင် ပြန်လည်သုံးသပ်ရမည့်အစား သင်၏ မကောင်းမှုလုပ်ဆောင်ခြင်းကို ကာကွယ်ကာ ရှာကြံအကြောင်းပြပါက သင်သည် ပြဿနာရှိနေပေပြီ။ သင်သည် အသေအချာပင် ဖယ်ရှားရှင်းလင်းခြင်းခံရကာ သင်၏ တာဝန်များကို ထမ်းဆောင်ရန် အရည်အချင်းပြည့်မီတော့မည် မဟုတ်ပေ။ သို့လျှင် အကြင်သူ၏ တာဝန်ကို ထမ်းဆောင်ရာတွင် ကျွမ်းကျင်ရမည့် စည်းမျဉ်းနှင့် လျှောက်လှမ်းရမည့် လမ်းကြောင်းသည်ကား အဘယ်နည်း။ ဘုရားသခင်၏ အသိအမှတ်ပြုခြင်းကို ရရှိရန် အကြင်သူသည် မည်သည့် ရည်ရွယ်ချက်ဖြင့် ရှေ့ဆက်ရမည်နည်း။ (အရာအားလုံးတွင် သမ္မာတရားကို ရှာဖွေကာ ဘုရားသခင်၏ ရည်ရွယ်ချက်များကို ဆုပ်ကိုင်ရမည်။) ဤသည်ကို လူတိုင်း သိရှိသော်လည်း သိရှိရာတွင် ယင်းကို လက်တွေ့လုပ်ဆောင်နိုင်ပါ၏လော။ ယင်းကို သင် နားလည်လိုက်သည်နှင့် လက်တွေ့လုပ်ဆောင် နိုင်ပါ၏လော။ (ကျွန်ုပ်တို့ မလုပ်ဆောင်နိုင်ပါ။) သို့လျှင် မည်သည့်အရာကို လုပ်နိုင်သနည်း။ ဆုတောင်းကာ ဘုရားသခင်ပေါ်တွင် မှီခိုရမည်။ သမ္မာတရားအတွက် ဒုက္ခခံကာ ရည်မှန်းချက်များ၊ လိုအင်ဆန္ဒများ၊ ရည်ရွယ်ချက်များနှင့် ဇာတိပကတိ၏ သက်‌တောင့်သက်သာဖြစ်မှုတို့ကို ဘေးဖယ်ထားရမည်။ ယင်းတို့ကို ဘေးဖယ်မထားဘဲ သမ္မာတရားကို ရယူလိုသေးပါက စိတ်ကူးယဉ်အတွေးများတွင် ပျော်မွေ့နေခြင်းပင် မဟုတ်လော။ လူအချို့သည် သမ္မာတရားကို နားလည်ကာ ရယူလိုကြသည်။ သူတို့ကိုယ်သူတို့ ဘုရားသခင်အတွက် အသုံးခံလိုကြသည်။ သို့သော်လည်း မည်သည့်အရာကိုမျှ မစွန့်လွှတ်နိုင်ကြပေ။ သူတို့၏ အနာဂတ်ကိုလည်း မစွန့်လွှတ်နိုင်ကြ။ ဇာတိပကတိ၏ သက်တောင့်သက်သာဖြစ်မှုကိုလည်း မစွန့်လွှတ်နိုင်ကြ။ သူတို့၏ မိသားစု အတူရှိမှု၊ သူတို့၏ သားသမီးများနှင့် မိဘများကိုလည်း မစွန့်လွှတ်နိုင်ကြသကဲ့သို့ သူတို့၏ ရည်ရွယ်ချက်များ၊ သူတို့၏ ရည်မှန်းချက်များ သို့မဟုတ် သူတို့၏ လိုအင်ဆန္ဒများကိုလည်း မစွန့်လွှတ်နိုင်ကြပေ။ သူတို့အပေါ် မည်သည့်အရာ ကျရောက်သည်ဖြစ်စေ သူတို့ကိုယ်ကို၊ သူတို့၏ အရေးကိစ္စများနှင့် သူတို့၏ တစ်ကိုယ်ကောင်း လိုအင်ဆန္ဒများကို ရှေ့တန်းတင်ထားကာ သမ္မာတရားကို နောက်ဆုံးတွင်ထားသည်။ ဇာတိပကတိ၏ အကျိုးစီးပွားများနှင့် သူတို့၏ စာတန်ဆန်ကာ ဖောက်ပြန်ပျက်စီးနေသော စိတ်သဘောထားများကို ကျေနပ်စေခြင်းက ပထမနေရာယူကာ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် ဘုရားသခင်ကို ကျေနပ်စေခြင်းသည် ဒုတိယသာဖြစ်ပြီး နောက်ဆုံးနေရာယူ၏။ ဤကဲ့သို့သော လူစားမျိုးသည် ဘုရားသခင်၏ အသိအမှတ်ပြုခြင်းကို ရရှိနိုင်၏လော။ သူတို့သည် သမ္မာတရား စစ်မှန်မှုသို့ ဝင်ရောက်နိုင်ပါ၏လော သို့မဟုတ် ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်နိုင်ပါ၏လော။ (သူတို့ မည်သည့်အခါမျှ မဆောင်ရွက်နိုင်ပါ။) အကယ်၍ သင်သည် သင်၏တာဝန်ကို ထမ်းဆောင်ပြီးဖြစ်ကာ အချောင်မခိုခဲ့သော်လည်း သင်၏ ဖောက်ပြန်ပျက်စီးနေသော စိတ်သဘောထားကို စိုးစဉ်းမျှပင် မပြုပြင်ခဲ့ပါက ယင်းသည် ဘုရားသခင်၏ လမ်းကို လိုက်လျှောက်ခြင်းဖြစ်သည်ဟု မြင်နိုင်ပါ၏လော။ (မဟုတ်ပါ။) သင်တို့အားလုံး ဤသည်တို့ကို နားလည်ကြသည်။ သို့သော်လည်း သမ္မာတရားကို လက်တွေ့လုပ်ဆောင်ခြင်းနှင့် ပတ်သက်လာသည့်အခါတွင်မူ ယင်းမှာ ခက်ခဲသော အလုပ်ဖြစ်သည်။ သင်၏ ဒုက္ခခံစားခြင်းနှင့် အဖိုးအခပေးဆပ်ခြင်း တို့ကို သမ္မာတရားကို လက်တွေ့လုပ်ဆောင်ခြင်းအတွက် သုံးစွဲရမည်ဖြစ်ပြီး စည်းမျဉ်းစည်းကမ်းများကို ပုံသေစောင့်ထိန်းခြင်းနှင့် လုပ်ထုံးလုပ်နည်းအတိုင်း လုပ်ဆောင်ခြင်းတို့အတွက် မဖြစ်ရပေ။ သင်သည် သမ္မာတရားအတွက် မည်မျှပင် ဒုက္ခခံစားသည်ဖြစ်စေ ယင်းမှာ ထိုက်တန်သည်။ ထို့ပြင် ဘုရားသခင်၏ ရည်ရွယ်ချက်များ အထမြောက်ဖို့အတွက် သမ္မာတရားကို သင်လက်တွေ့လုပ်ဆောင်ခြင်းအတွက် သင်ခံစားရသော ဒုက္ခသည် ဘုရားသခင်အနေဖြင့် လက်ခံနိုင်ဖွယ်ဖြစ်ပြီး ဘုရားသခင်မှ အသိအမှတ်ပြုပြီး ဖြစ်သည်။

ယခု သင်တို့ ရှေ့မှောက်ရှိ ပြဿနာများမှာ အဘယ်နည်း။ တစ်ခုမှာ သင်တို့သည် သမ္မာတရားများစွာ၏ အသေးစိတ်ကို နားမလည်ကြခြင်းနှင့် ယင်းတို့ကို ခွဲခြားရန် သင်၏ စိတ်နှလုံးတွင် စံနှုန်းရှိမနေခြင်းပင်ဖြစ်သည်။ ထို့ပြင်မက သင်နားလည်သည့် သမ္မာတရားကို လက်တွေ့လုပ်ဆောင်ရန် ခက်ခဲပေသည်။ သမ္မာတရားကို လက်တွေ့လုပ်ဆောင်ခြင်းသည် အစပထမတွင် ခက်ခဲသည်ဟု ဆိုနိုင်သော်လည်း လက်တွေ့လုပ်ဆောင်ခြင်း များလာသည်နှင့်အမျှ ပိုမိုလွယ်ကူလာပေသည်။ ပိုမို လက်တွေ့လုပ်ဆောင်သည်နှင့်အမျှ ဖောက်ပြန်ပျက်စီးသော စိတ်သဘောထားသည် ပို၍ မလွှမ်းမိုးနိုင် ဖြစ်လေသည်။ သမ္မာတရားသည် တရိပ်ရိပ် အသာစီးရလာကာ သမ္မာတရားကို လက်တွေ့လုပ်ဆောင်လိုသော စိတ်ဆန္ဒသည်လည်း ထို့အတူပင်ဖြစ်လေသည်။ သင်၏အခြေအနေသည် ပိုသည်ထက် ပို၍ ပုံမှန်ဖြစ်လာပြီး ဇာတိပကတိ၏ တစ်ကိုယ်ကောင်းဆန်သော လိုအင်ဆန္ဒများနှင့် သင်၏ လူသား အကြံအစည်များသည် လွှမ်းမိုးခြင်း နည်းသည်ထက် နည်းသွားသည်။ ဤသည်ကား ပုံမှန်ဖြစ်ကာ သင်သည် ဘုရားသခင်၏ အသိအမှတ်ပြုခြင်းကို ရရှိနိုင်သည့် မျှော်လင့်ချက် ရှိပေသည်။ သို့သော် သင်သည် သမ္မာတရားကို လက်တွေ့လုပ်ဆောင်နေသည်မှာ ကာလရှည်ကြာပြီဟုဆိုသည့်တိုင် သင်၏ အကျိုးစီးပွားများ၊ တစ်ကိုယ်ကောင်း လိုအင်ဆန္ဒများ၊ ရည်ရွယ်ချက်များနှင့် ဖောက်ပြန်ပျက်စီး စိတ်သဘောထားတို့သည် သင့်အသက်တာ၏ ရှုထောင့်တိုင်းနှင့် အသေးစိတ်ကိစ္စတိုင်းတွင် ဦးဆောင်နေသေးသည်။ သမ္မာတရားကို လက်တွေ့လုပ်ဆောင်ခြင်းသည် သင့်အတွက် ခက်ခဲသောအလုပ်ပင်ဖြစ်နေသေးသည်။ ထို့ပြင် သင်သည် သင်၏တာဝန်ကို ထမ်းဆောင်နေလင့်ကစား သင်လုပ်ဆောင်နေသည့် အရာအများစုသည် သမ္မာတရားကို လက်တွေ့လုပ်ဆောင်ခြင်းနှင့် မသက်ဆိုင်ဖြစ်နေသည်။ ဤသည်မှာ ပြဿနာရှိသည်ဟု သင်တို့ မထင်ကြသလော။ ပြဿနာရှိလာမည်မှာ အသေအချာပင်။ သင်သည် မည်သည့်အသင်းတော်တွင် ရှိသည်ဖြစ်စေ သို့မဟုတ် သင်၏ ဝန်းကျင်သည် မည်သို့ပင် ဖြစ်စေ ယင်းတို့မှာ အရေးမကြီးပေ။ အရေးကြီးသည်မှာ သင်၏ သမ္မာတရားကို လိုက်စားသော အခြေအနေသည် ပိုမိုကောင်းမွန်လာခြင်း ရှိမရှိ၊ ဘုရားသခင်နှင့် သင်၏ ဆက်နွှယ်မှုသည် ပို၍ပုံမှန်ဖြစ်လာခြင်း ရှိမရှိ၊ သင်၏ အသိစိတ်၊ ဆင်ခြင်တုံတရားနှင့် လူ့သဘာဝတို့သည် ပို၍ပုံမှန်ဖြစ်လာခြင်း ရှိမရှိနှင့် ဘုရားသခင်အပေါ် သင်၏ သစ္စာစောင့်သိခြင်းနှင့် ကျိုးနွံနာခံမှုတို့ တိုးတက်လာခြင်း ရှိမရှိတို့ပင်ဖြစ်သည်။ အကယ်၍ သင့်ထံရှိ အပြုသဘောဆောင်သော အရာများသည် တိုးတက်နေကာ လွှမ်းမိုးအောင်နိုင်နေပါက သင်သည် သမ္မာတရားကို ရရှိနိုင်မည့် မျှော်လင့်ချက်ရှိသည်။ အကယ်၍ သင့်ထံတွင် ဤအပြုသဘောဆောင်သော အရာများ၏ အရိပ်လက္ခဏာ မရှိဖူးပါက သင်သည် တစ်စက်မျှပင် ခရီးရောက်ခြင်းမရှိသေးဘဲ သင်၏ စိတ်သဘောထားတွင် ပြောင်းလဲမှု တစ်ခုမျှပင် မရှိသေးချေ။ သင်သည် သမ္မာတရားကို လုံးဝဥဿုံ လက်တွေ့ မလုပ်ဆောင်ပါက သင့်တွင် အသက်၏ ဝင်ရောက်ခြင်း မည်သို့မည်ပုံ ရှိနိုင်မည်နည်း။ လူအချို့က “ကျွန်ုပ်သည် သမ္မာတရားကို လက်တွေ့လုပ်ဆောင်ကာ ကြိုးစားအားထုတ်ပြီး ဖြစ်သည်။ အဘယ်အကြောင်းကြောင့် ကျွန်ုပ်သည် ရလဒ်ကို မမြင်ရလေသနည်း” ဟု ဆိုကြသည်။ ရလဒ်မရှိခြင်းဆိုသည်မှာ မည်သည့်အရာကို ဆိုလိုသနည်း။ ဆိုလိုသည်မှာ သင်သည် သမ္မာတရားကို လက်တွေ့မလုပ်ဆောင်ရသေးဟုပင်ဖြစ်သည်။ သင်သည် ယင်းကို လက်တွေ့လုပ်ဆောင်ရန် အကြိမ်မည်မျှပင် ကြိုးစားစေကာမူ အန္တိမ အကျိုးဆက်သည်ကား သင်သည် သင်၏ ဖောက်ပြန်ပျက်စီးနေသော စိတ်သဘောထားနှင့် စာတန်ဆန်သော သဘာဝတို့၏ ကျော်လွှားအောင်မြင်ခြင်းကိုသာ ခံနေရဆဲဖြစ်သည်။ ဆိုလိုသည်မှာ သင်သည် စာတန်ဆန်ကာ ဖောက်ပြန်ပျက်စီးနေသော သင်၏ စိတ်သဘောထားများကို ကျော်လွှားအောင်မြင်ရန် သမ္မာတရား စစ်မှန်မှုနှင့် ဘုရားသခင်၏ နှုတ်ကပတ်တော်များကို အသုံးချနေခြင်း မရှိသေးခြင်းပင်ဖြစ်သည်။ ယင်းကို ဤသို့ ဆိုနိုင်သလော။ (ဆိုနိုင်ပါသည်။) သို့ဆိုလျှင် သင်သည် အောင်မြင်သူ တစ်ယောက်လော။ ရှုံးနိမ့်သူ တစ်ယောက်လော။ (ရှုံးနိမ့်သူ တစ်ယောက်ဖြစ်ပါသည်။) ဤသည်မှာ ရှုံးနိမ့်သူတစ်ယောက်ပင်ဖြစ်သည်။ အောင်မြင်သူတစ်ယောက် မဟုတ်။ သင်သည် သမ္မာတရားကို လက်တွေ့လုပ်ဆောင်သည့်အခါတွင် သင်၏ စိတ်နှလုံးတွင် အားပြိုင်မှုတစ်ခု ဖြစ်ပေါ်သည်။ သင်သည် သင်၏ ရည်ရွယ်ချက်များကို ဘေးဖယ်မထားနိုင်သော်လည်း သမ္မာတရားက ဆိုသည့်အရာနှင့် ဘုရားသခင်၏ သတ်မှတ်ချက်များကို သင်နားလည်သဘောပေါက်သည်။ ယင်းသို့ အားပြိုင်နေစဉ်တွင် သင်သည် သမ္မာတရားကို ဘေးဖယ်ထားကာ လက်တွေ့လုပ်ဆောင်ခြင်း မပြုပေ။ နောက်ဆုံးတွင် သင်သည် သမ္မာတရားကို လက်တွေ့လုပ်ဆောင်ခြင်းမပြုဘဲ သင်၏ တစ်ကိုယ်ကောင်းဆန်သော လိုအင်ဆန္ဒများ ကျေနပ်စေသည်၊ သင်၏ ဖောက်ပြန်ပျက်စီးနေသော စိတ်သဘောထားကို ထုတ်ဖော်သည်၊ ထို့ပြင် သင် အသက်ရှင်နေထိုင်သည့်အရာသည် သင်၏ စာတန်ဆန်သော သဘာဝပင်ဖြစ်သည်။ သို့လျှင် နောက်ဆုံး အကျိုးဆက်သည်ကား အဘယ်နည်း။ (ကျရှုံးပြီးဖြစ်ပါသည်။) နောက်ဆုံးတွင် အားပြိုင်မှုကို အနိုင်မရခဲ့ကာ သင်သည် ယခင်ကအတိုင်းပင် သင်၏ စာတန်ဆန်သော စိတ်သဘောထားများအတိုင်းပင် နေထိုင်သည်ဟု ဆိုကြလေစို့။ သင်သည် ဘုရားသခင်၏ နှုတ်ကပတ်တော်များအတိုင်း လက်တွေ့မလုပ်ဆောင်ရန် ရွေးချယ်သည်။ သင်၏ ကိုယ်ရေးကိုယ်တာ အကျိုးစီးပွားသည် အရင်လာသည်။ သင်သည် သင်၏ လိုအင်ဆန္ဒများနှင့် တစ်ကိုယ်ကောင်းဆန်မှုကို ဖြည့်ဆည်းကာ ဘုရားသခင်ကိုကား စိတ်ကျေနပ်အောင် မလုပ်ပေ။ ထို့ပြင် သင်သည် သမ္မာတရားဘက်တွင် မရပ်တည်ပေ။ ဤသည်ကား သင်သည် ခေါင်းအစ ခြေအဆုံး အရှုံးများနှင့်သာ ဖြစ်သည်ဟု ဆိုလိုပေသည်။ ယင်းမှာ အားပြိုင်မှုတစ်ခု၏ ရလဒ်တစ်မျိုးဖြစ်သည်။ အခြားအားပြိုင်မှု၏ ရလဒ်တစ်မျိုးမှာကား အဘယ်နည်း။ ကိစ္စများ ကျရောက်လာသည့်အခါ လူတို့သည် သူတို့၏ စိတ်အပိုင်းပိုင်း အားပြိုင်မှုများလည်း ရှိကြသေးသည်။ သူတို့သည် မအီမသာဖြစ်ကြကာ နာကျင်သလိုနှင့် အားနည်းသလိုခံစားကြရပြီး သူတို့၏ ဂုဏ်သိက္ခာနှင့် အကျင့်စရိုက်တို့ကိုပင် စိန်ခေါ်ခံရသလို ခံစားရသည်။ ထို့ပြင် သူတို့၏ ဘဝင်ကိုလည်း မကျေနပ်စေနိုင်ပေ။ ထို့ပြင် သူတို့သည် ပြုပြင်ခံရခြင်းကို ခံရသည် သို့မဟုတ် အခြားသူများ၏ အထင်သေးခြင်းကို ခံရသည် သို့မဟုတ် အရှက်ခွဲခံရသည်တို့ဖြစ်ကာ သူတို့၏ ဂုဏ်သိက္ခာရော အကျင့်စရိုက်တို့ကိုပါ ဆုံးရှုံးရသည်။ သို့သော် ဤကဲ့သို့ အခြေအနေမျိုးနှင့် ကြုံရသည့်အခါတွင် သူတို့သည် ဘုရားသခင်ထံတွင် ဆုတောင်းနိုင်ကြသည်။ ထိုသို့ ဆုတောင်းပြီးသည့်နောက်တွင် သူတို့၏ စိတ်နှလုံးသည် အားပြည့်လာကာ သူတို့သည် သမ္မာတရားကို ရှာဖွေခြင်းဖြင့် အရာများကို ရှင်းလင်းစွာမြင်ရသည်။ သူတို့သည် သူတို့၏ စိတ်ဆုံးဖြတ်ချက်တွင် ခိုင်မာကာ အံ့သြလောက်ဖွယ်သော ခွန်အားဖြင့် သမ္မာတရားကို လက်တွေ့လုပ်ဆောင်ကြသည်။ “ငါသည် ပုံရိပ်တစ်ခုကို သော်လည်းကောင်း၊ အဆင့်အတန်း တစ်ခုကိုသော်လည်းကောင်း၊ ပကာသနကိုသော်လည်းကောင်း မလိုချင်ပေ။ ငါ့ကို အခြားသူများ အထင်သေးကာ နားလည်မှုလွဲမှားစေကာမူ ငါသည် ပစ္စုပ္ပန်တွင် ဘုရားသခင်ကို စိတ်ကျေနပ်စေရန်နှင့် သမ္မာတရားကို လက်တွေ့လုပ်ဆောင်ရန် ရွေးချယ်သည်။ သို့ဆိုလျှင် ဘုရားသခင်သည် ငါ့ကို အသိအမှတ်ပြုကာ ဤကိစ္စနှင့် ပတ်သက်၍ ငါ့ကို ကျေနပ်လေသည်။ သို့ဆိုလျှင် ငါသည် ဘုရားသခင်၏ စိတ်နှလုံးကို မနာကျင်စေတော့ပေ” ဟူ၍ဖြစ်သည်။ သူတို့သည် သူတို့၏ ပုံရိပ်နှင့် ပကာသန၊ သူတို့၏ ရည်ရွယ်ချက်များ၊ သူတို့၏ မျှော်မှန်းချက်များနှင့် တစ်ကိုယ်ကောင်းဆန်မှုများတို့ကို နောက်ဆုံးတွင် ဘေးဖယ်ထားလိမ့်ပြီး သို့လျှင် ဘုရားသခင်၊ သမ္မာတရားနှင့် တရားမျှတခြင်းတို့၏ဘက်တွင် ရပ်တည်လိမ့်မည်။ သမ္မာတရားကို လက်တွေ့လုပ်ဆောင်ပြီးချိန်တွင် သူတို့၏ စိတ်နှလုံးသည် ကျေနပ်သွားကာ ငြိမ်းချမ်းသွားပြီး ဝမ်းမြောက်ခြင်းများဖြင့် ပြည့်နှက်နေသည်။ သူတို့သည် ဘုရားသခင်၏ ကောင်းချီးကိုခံစားရကာ သမ္မာတရားကို လက်တွေ့လုပ်ဆောင်၍ ကောင်းသည်ဟု ခံစားကြရသည်။ သမ္မာတရားကို လက်တွေ့လုပ်ဆောင်ခြင်းဖြင့် သူတို့၏ စိတ်နှလုံးများသည် စိတ်ကျေနပ်မှုနှင့် အာဟာရများကို ရရှိပြီး သူတို့သည် သူတို့၏ စာတန်ဆန်ပြီး ဖောက်ပြန်ပျက်စီးနေသော စိတ်သဘောထားများ၏ အကျဉ်းချထားကာ ထိန်းချုပ်ခြင်းကို ခံရသည်ဟု ခံစားရမည့်အစား လူသားများသကဲ့သို့ အသက်ရှင်နေထိုင်နေသည်ဟု ခံစားရသည်။ ဘုရားသခင်ကို သက်သေခံကာ ဖန်ဆင်းခံတစ်ယောက် ရပ်တည်သင့်သည့် သက်သေခံချက်နှင့် နေရာတို့တွင် မားမားမတ်မတ် ရပ်တည်ပြီးသည့်အခါ သူတို့သည် စိတ်၏ ငြိမ်းချမ်းမှု၊ သာယာကြည်နူးမှုနှင့် စိတ်နှလုံးတွင် ပျော်ရွှင်မှုတို့ကို ခံစားရသည်။ ဤသည်မှာ ‌နောက်ဆက်တွဲ နောက်တစ်မျိုးပင်ဖြစ်သည်။ ဤကဲ့သို့သော နောက်ဆက်တွဲမျိုးသည် အဘယ်သို့ရှိသနည်း။ (ယင်းမှာ ကောင်းမွန်ပါသည်။) သို့သော် ဤ “ကောင်းခြင်း” သည် ရရှိရန် လွယ်ကူပါ၏လော။ (မလွယ်ကူပါ။) ဤ “ကောင်းခြင်း” ကို အားပြိုင်ခြင်း လုပ်ငန်းစဉ်တစ်ခုအားဖြင့် စွမ်းဆောင်ရရှိရမည်ဖြစ်သည်။ ထို့ပြင် အားပြိုင်မှုတွင် လူတို့သည် တစ်ကြိမ် သို့မဟုတ် နှစ်ကြိမ်မျှ ရှုံးနိမ့်ရန်မှာ ဖြစ်နိုင်ချေရှိသည်။ သို့သော် ရှုံးနိမ့်ခြင်းသည် သင်ခန်းစာများကို ဆောင်ယူလာသည်။ ယင်းသည် လူတို့ကို သူတို့၏ အသိတရားတွင် သမ္မာတရားကို လက်တွေ့မကျင့်သုံးခြင်း၏ ကြီးလေးသောဝန်ကို လည်းကောင်း၊ သူတို့သည် ဘုရားသခင်ထံတွင် အကြွေးတင်နေသည်ကိုလည်းကောင်း၊ သူတို့၏ စိတ်နှလုံးသည် ဒုက္ခနှင့် နာကျင်မှုတို့ကို ခံစားနေရသည်ကိုလည်းကောင်း ခံစားရစေသည်။ ဤကဲ့သို့ အခြေအနေမျိုးနှင့် နောင်တွင် ကြုံရသည့်အခါတွင် လူတို့သည် သူတို့၏ စာတန်ဆန်သော ဖောက်ပြန်ပျက်စီးနေသော စိတ်သဘောထားများကို ကျော်လွှားအောင်မြင်ရာတွင် မသိလိုက်မသိဘာသာ ကောင်းသည်ထက် ပိုကောင်းလာပြီး တဖြည်းဖြည်းနှင့် သူတို့သည် ဘုရားသခင်၏ စိတ်နှလုံးကို ကျေနပ်စေရန် သမ္မာတရားကို လက်တွေ့လုပ်ဆောင်ဖို့ လုံးဝဥဿုံ ရွေးချယ်လိုက်လိမ့်မည်။ ဤသည်မှာ စာတန်ဆန်ကာ ဖောက်ပြန်ပျက်စီးနေသော စိတ်သဘောထားများကို အောင်မြင်ခြင်းနှင့် ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်ရန် သမ္မာတရားကို လက်တွေ့လုပ်ဆောင်ခြင်းတို့၏ ပုံမှန်လုပ်ငန်းစဉ်ပင် ဖြစ်သည်။

ယခု သင်တို့ သမ္မာတရားကို လက်တွေ့လုပ်ဆောင်ရန် ခက်ခဲကြသလော။ သို့မဟုတ် သမ္မာတရားကို လက်တွေ့ မလုပ်ဆောင်ဘဲ သင်တို့ စိတ်ကြိုက်လုပ်ဆောင်ခြင်းသည် ခက်ခဲသလော။ (သမ္မာတရားကို လက်တွေ့လုပ်ဆောင်ခြင်းသည် ခက်ခဲပါသည်။) သင်တို့ စိတ်ကြိုက် လုပ်ဆောင်ခြင်းသည်ရော မည်သို့ရှိသနည်း။ (လွယ်ကူပါသည်။) ဤသည်က သင်တို့၏ စစ်မှန်သော ဝိညာဉ်ရင့်သန်မှုကို ဖော်ပြသည်။ သင်တို့ထဲမှ မည်သူတစ်ဦးတစ်ယောက်မျှ ပြောင်းလဲသွားခြင်းမရှိကြသေး၊ သင်တို့သည် သမ္မာတရားကို လက်တွေ့လုပ်ဆောင်ရန် မတတ်နိုင်ကြသေးပေ။ ဤသို့ ဝိညာဉ်ရင့်ကျက်မှုမျိုးသည် သနားစဖွယ်ကောင်းလေစွ။ သင်တို့သည် သမ္မာတရားကို လက်တွေ့လုပ်ဆောင်ခြင်းသည် ခက်ခဲပြီး သင်တို့ စိတ်ကြိုက် လုပ်ဆောင်ခြင်းသည် လွယ်ကူသည်ဟု ခံစားကြရသည်။ ယင်းသည် သင်တို့သည် သမ္မာတရားကို လက်တွေ့လုပ်ဆောင်ရန် မတတ်နိုင်သေးကြောင်း သက်သေထူပေသည်။ သင်တို့အတွက် ဇာတိပကတိ၏ နှစ်သက်မှုများနောက်သို့ လိုက်ခြင်းသည် ပုံမှန်ဖြစ်လာသည်။ ဤသို့လုပ်ဆောင်ခြင်းသည် စည်းကမ်းတစ်ခုပင် ဖြစ်သည့်အလား သင်အသားကျလာသည်။ ထို့ကြောင့် သမ္မာတရားကို လက်တွေ့လုပ်ဆောင်ခြင်းသည် အလွန် ခက်ခဲသည်ဟု ခံစားရသည်။ သင်တို့သည် မိမိကိုယ်ကို လေးစားမှုနှင့် အဆင့်အတန်းတို့အပေါ် ထိခိုက်မည်ကို အမြဲမပြတ် ကြောက်လန့်နေရသည်။ ထို့ကြောင့် သင်တို့သည် သမ္မာတရားကို လက်တွေ့လုပ်ဆောင်ရမည့်အစား သင်တို့၏ ကိုယ်ပိုင် အကြံဉာဏ်များအတိုင်း လုပ်ဆောင်ကြသည်။ အတွေး တစ်စမျှဖြင့်ပင် အကြင်သူသည် သတ္တိမရှိသူတစ်ယောက်၊ သူ၏ စာတန်ဆန်သော ဖောက်ပြန်ပျက်စီးနေသည့် စိတ်သဘောထား၏ ထိန်းချုပ်မှုကို ခံရသည့် အရှုံးသမားတစ်ယောက် ဖြစ်လာပြီး သူ၏ သက်သေခံချက်နှင့် ဘုရားသခင်၏ အသိအမှတ်ပြုခြင်းကို ဆုံးရှုံးရပေသည်။ ဤကဲ့သို့ပင် အလွယ်တကူ ဖြစ်နိုင်ပေသည်။ သို့သော် သမ္မာတရားကို လက်တွေ့လုပ်ဆောင်သူတစ်ယောက် ဖြစ်လာပြီး ဘုရားသခင်ကို သက်သေခံသူတစ်ယောက် ဖြစ်လာရန်မှာ ထိုကဲ့သို့ လွယ်ကူပါ၏လော။ ယင်းအတွက် လုပ်ငန်းစဉ်တစ်ခု ရှိရန်လိုအပ်ပေသည်။ အကြင်သူသည် သမ္မာတရားကို လက်ခံသောအခါတွင် စိတ်များက ယခုတစ်မျိုး တော်ကြာတစ်မျိုး ပြောင်းလဲလျက် သူ၏ စိတ်ထဲတွင် အမြဲတစေ အားပြိုင်မှုတစ်ခု ဖြစ်နေသည်။ အမြဲမပြတ်သော အတွင်းပိုင်း အားပြိုင်မှုတစ်ခုရှိနေပြီး အဆုံးတွင် ယင်းအားပြိုင်မှုသည် နိဂုံးတစ်ခုသို့ ဆိုက်ရောက်ရသည်။ သမ္မာတရားကို ချစ်မြတ်နိုးသူများသည် လက်တွေ့လုပ်ဆောင်ကြကာ သက်သေခံကြပြီး အောင်မြင်သူများဖြစ်လာကြသည်။ သမ္မာတရားကို မချစ်မြတ်နိုးသူတို့ကမူ ကိုယ်ပိုင်လိုအင်များ အလွန်အကျူး ရှိကြသည်၊ လူ့သဘာဝ အလွန်အကျူး ကင်းမဲ့နေကြသည်၊ အကျင့်စရိုက်တွင် နိမ့်ကျကာ စက်ဆုပ်ဖွယ် ဖြစ်နေကြသည်။ ဤကဲ့သို့လူများသည် သူတို့၏ တစ်ကိုယ်ကောင်းဆန်မှုနှင့် ကိုယ်ပိုင် လိုအင်ဆန္ဒများကို ဖြည့်ဆည်းရန် ရွေးချယ်ကြကာ သူတို့၏ စာတန်ဆန်ကာ ဖောက်ပြန်ပျက်စီးနေသော စိတ်သဘောထားများ၏ ထိန်းချုပ်ခြင်းကို အပြည့်အဝခံကြရသည်။ သင်တို့၏ နေ့စဉ်ဘဝတွင် ကိစ္စများဖြစ်ပေါ်လာပါက သင်တို့သည် သင်တို့၏ စာတန်ဆန်ပြီး ဖောက်ပြန်ပျက်စီးနေသော စိတ်သဘောထားများကို အောင်မြင်ကျော်လွှားနိုင်ပါ၏လော။ သို့မဟုတ် ယင်းတို့၏ ချုပ်နှောင်ခြင်းခံရကာ ထိန်းချုပ်ခံရသလော။ အချိန်အများစုတွင် သင်တို့သည် မည်သည့် အခြေအနေတွင် ရှိသနည်း။ ဤသည်ကို အခြေခံ၍ သင်သည် သမ္မာတရားကို လက်တွေ့လုပ်ဆောင်သော သူတစ်ယောက်ဖြစ် မဖြစ်ကို တိုင်းတာနိုင်သည်။ အကယ်၍ သင်သည် သင်၏ စာတန်ဆန်ကာ ဖောက်ပြန်ပျက်စီးနေသော စိတ်သဘောထားများကို အချိန်အများစုတွင် အောင်မြင်ကျော်လွှားနိုင်ပြီး သက်သေခံသူတစ်ယောက် ဖြစ်လာနိုင်ပါက သင်သည် သမ္မာတရားကို လက်တွေ့လုပ်ဆောင်ပြီး ချစ်မြတ်နိုးသူတစ်ယောက် ဖြစ်သည်။ အကယ်၍ အချိန်အများစုတွင် သင်၏ တစ်ကိုယ်ကောင်းဆန်သော လိုအင်ဆန္ဒများကို ဖြည့်ဆည်းပြီး သင်သည် သင်၏ စာတန်ဆန်ကာ ဖောက်ပြန်ပျက်စီးနေသော စိတ်သဘောထားများကို ကျော်လွှားကာ သမ္မာတရားဘက်တွင် ရပ်တည်နိုင်ခြင်း မရှိပါက၊ သမ္မာတရားကို လက်တွေ့လုပ်ဆောင်ပြီး ဘုရားသခင်ကို စိတ်ကျေနပ်အောင် လုပ်ဆောင်နိုင်စွမ်း မရှိပါက သင်သည် သမ္မာတရားကို လက်တွေ့လုပ်ဆောင်သူလည်း မဟုတ်သလို သမ္မာတရား စစ်မှန်မှုရှိသူ တစ်ဦးလည်း မဟုတ်ချေ။ သမ္မာတရား စစ်မှန်မှု မရှိသူများသည် ဘုရားသခင်ကို ယုံကြည်ကြသော်လည်း အသက်ဝင်ရောက်မှု မရှိကြသူများဖြစ်သည်မှာ ထင်ရှားပေသည်။ သို့ဖြစ်လျှင် သင့်ကိုယ်သင် အကဲဖြတ်လော့။ သင်တို့သည် အချိန်အများစုတွင် ဇာတိပကတိ၏ ဘက်တွင် ရပ်တည်သလော သို့မဟုတ် သမ္မာတရား၏ ဘက်တွင် ရပ်တည်သလော။ သမ္မာတရား မပါဝင်သော ကိစ္စအသေးအမွှားများသည် အရေးမပါသော်လည်း သင်ရွေးချယ်ရန် လိုအပ်လာစေမည့် ကိစ္စကြီးကြီးမားမားများ ဖြစ်ပေါ်လာသည့်အခါ သင်သည် သမ္မာတရားဘက်တွင် ရပ်တည်သလော သို့မဟုတ် ဇာတိပကတိဘက်တွင် ရပ်တည်သလော။ (အစတွင် ကျွန်ုပ်တို့သည် ဇာတိပကတိဘက်တွင် ရပ်တည်ပါသည်။ သို့သော် အားပြိုင်မှုတစ်ခု အပြီးတွင် ဆုတောင်းခြင်းများနှင့် ရှာဖွေခြင်းများမှတစ်ဆင့် သမ္မာတရားအချို့ကို နားလည်ပြီးသည်နှင့် သမ္မာတရားဘက်တွင် ရပ်တည်ပါသည်။ သမ္မာတရားကို နားလည်ပြီးသည်နှင့် အကြင်သူသည် သမ္မာတရားဘက်တွင် ရပ်တည်နိုင်သည်ဟု ဆိုခြင်းမှာ မှန်ကန်တိကျပါသည်။) သို့သော် ဇာတိပကတိကို ပုန်ကန်ခြင်းကြောင့် သင်သည် သမ္မာတရားကို လက်တွေ့လုပ်ဆောင်နေသည်ဟု မလွဲမသွေ ဆိုလိုခြင်းမျိုး မဟုတ်ပေ။ သင်သည် ဇာတိပကတိကို ပုန်ကန်ကာ သင်လုပ်လိုသည့်အရာများကို မလုပ်ခြင်းဖြင့် သမ္မာတရားကို လက်တွေ့လုပ်ဆောင်နေခြင်း မဟုတ်ဘဲ သမ္မာတရားကို လက်တွေ့လုပ်ဆောင်ရန်အတွက် သင်သည် သမ္မာတရား၏ စည်းမျဉ်းများကို လိုက်နာကာ လက်တွေ့လုပ်ဆောင်ရမည် ဖြစ်သည်။ သို့လျှင် သင်တို့၏ ဖြစ်နေကျ အခြေအနေမှာ မည်သို့နည်း။ (ဇာတိပကတိကို ပုန်ကန်သည်ဟု ကျွန်ုပ်တို့ ခေါ်ဆိုသည်မှာ သမ္မာတရားကို လက်တွေ့လုပ်ဆောင်ခြင်း အမှန်တကယ်မဟုတ်ဘဲ ယင်းသည် မိမိကိုယ်ကို ချုပ်ထိန်းမှု လုပ်ဆောင်နေခြင်းသာဖြစ်သည်။) ဤသည်မှာ လူအများစု၏ အခြေအနေပင်ဖြစ်သည် မဟုတ်လော။ (ဟုတ်ပါသည်။) ဤသို့လျှင် သင်တို့သည် ယခုတွင် မည်သည့်အခြေအနေတွင် ရှိနေသနည်း။ သင်တို့သည် သမ္မာတရား၏ စစ်မှန်မှုများသို့ ဝင်ရောက်ရသေးသလော။ (ဟုတ်ပါသည်။ ကျွန်ုပ်တို့ မဝင်ရောက်ရသေးပါ။) အသက်ဝင်ရောက်ခြင်းမရှိဘဲ ဘုရားသခင်ကို ယုံကြည်ခြင်းသည် သမ္မာတရားစစ်မှန်မှုသို့ သင်တို့ မဝင်ရောက်ရသေးဟု ဆိုလိုသည်။ ဤသည်မှာ သင်တို့ တည်ရှိသည့် အခြေအနေပင်ဖြစ်သည်။ ထို့ကြောင့် သင်တို့ မခွဲခြားနိုင်သေးသည့် အရာများစွာရှိသေးသည်။ သင်တို့ ယင်းတို့ကို အဘယ်ကြောင့် မခွဲခြားနိုင်ရသနည်း။ ယင်းမှာ သင်တို့သည် အချို့သော စကားများနှင့် အယူဝါဒကိုသာ နားလည်ထားသော်လည်း သမ္မာတရားကိုလည်း နားမလည်သေးသလို စစ်မှန်မှုသို့လည်း မဝင်ရောက်ရသေးသောကြောင့်ပင် ဖြစ်သည်။ ထို့ကြောင့် သင်တို့သည် အခြေအနေများစွာနှင့်ပတ်သက်၍ အတွေ့အကြုံမရှိကြချေ။ သင်တို့သည် ယင်းတို့ကို အတွေ့အကြုံမရှိကြသေးသဖြင့် ရှင်းရှင်းလင်းလင်း မရှင်းပြနိုင်ကြပေ။ ဤသည်မှာ ပကတိ ဖြစ်ပျက်နေပုံပင်ဖြစ်သည်။ မည်သည့်အရာပင်ဖြစ်စေ သင်သည် သင်ကိုယ်တိုင် တွေ့ကြုံခံစားရရန် လိုအပ်သည်။ ထို့ပြင် တွေ့ကြုံခံစားရပြီးသည့်နောက်တွင် အသေးစိတ်များမှာ မည်ကဲ့သို့ဖြစ်သည်ကို သင်သိလိမ့်မည်။ သင်၏ ခံစားချက်များ၊ အတွေးများနှင့် တွေ့ကြုံခံစားခြင်း၏ လုပ်ငန်းစဉ်တို့သည် အသေးစိတ် အချက်များ ရှိလာမည်ဖြစ်ပြီး ယင်းအသေးစိတ် အချက်များသည် စစ်မှန်မှုနှင့်သက်ဆိုင်သော အရာများပင်ဖြစ်သည်။ ယင်းတို့ မရှိပါက သင့်တွင် အပေါ်ယံမျှသာ ဗဟုသုတရှိသည်။ ထို့ကြောင့် သင်သည် ကြက်တူရွေးတစ်ကောင်ကဲ့သို့သာ နှုတ်တိုက်ဆောင်နေခြင်း ဖြစ်သည်။ အပေါ်ယံအဆင့် အသိဆိုသည်မှာ သင်သည် တိုက်ရိုက်အဓိပ္ပာယ်ကို နားလည်မှု၌သာ ရပ်တန့်လိုက်ပြီး သင်၏ ကိုယ်ပိုင် အဖြစ် မပြုလုပ်နိုင်သေးဘဲ သမ္မာတရား စစ်မှန်မှုသို့ ဝင်ရောက်ရန် ဝေးကွာနေသေးသည်ကို ဆိုလိုပါသည်။ ဤကဲ့သို့ ဆို၍ ရသလော။ (ရပါသည်။) သင်တို့သည် ယနေ့ မိတ်သဟာယဖွဲ့မှုအတိုင်း လက်တွေ့လုပ်ဆောင်ရမည်။ ထို့ပြင် သင်တို့သည် တွေးဆ ဆင်ခြင်ရန် လေ့လာရမည်။ သမ္မာတရားကို လက်တွေ့လုပ်ဆောင်ရန်အတွက် သင်သည် တွေးဆ ဆင်ခြင်ရမည်။ ထို့အပြင် လက်တွေ့လုပ်ဆောင်စဉ်တွင် တွေးဆလျက် တွေးဆစဉ်တွင်လည်း လက်တွေ့လုပ်ဆောင်ရမည်။ သင်သည် သမ္မာတရား၏ အသေးစိတ်များကို ပိုသည်ထက် ပို၍နားလည်လာလိမ့်ကာ သင်၏ သမ္မာတရားအပေါ် အသိပညာသည် နက်ရှိုင်းသည်ထက် နက်ရှိုင်းလာလိမ့်မည်။ ပြီးလျှင် ဤနည်းဖြင့် သင်သည် သမ္မာတရား လက်တွေ့ကျမှုသည် မည်သည့်အရာဖြစ်သည်ကို အမှန်တကယ် သိမြင်ခံစားနိုင်လိမ့်မည်။ သင်သည် သဘောပေါက်နားလည်ကာ သိမြင်ခံစားပြီးသည့်အခါမှသာ သင်သည် သမ္မာတရားစစ်မှန်မှုကို ပိုင်ဆိုင်နိုင်သည်။

ကောက်နုတ်ချက် (၁၇)

လူတို့သည် သမ္မာတရားကို လက်တွေ့လုပ်ဆောင်ခြင်းက ခက်ခဲသည်ဟု ထင်ကြသည်။ သို့ဆိုလျှင် အချို့လူများက အဘယ်ကြောင့် လက်တွေ့လုပ်ဆောင်နိုင်ရသနည်း။ ဤသည်မှာ သမ္မာတရားကို ချစ်မြတ်နိုးခြင်း ရှိ မရှိ အပေါ်တွင်သာ မူတည်သည်။ သမ္မာတရားကို လက်တွေ့လုပ်ဆောင်ကြသူများသည် ကောင်းမွန်သော လူ့သဘာဝရှိသည့် လူများဖြစ်သည်ဟု အချို့ကဆိုကြသည်။ ဤပြောဆိုချက်သည် မှန်ကန်ပေသည်။ အချို့သည် ကောင်းမွန်သော လူ့သဘာဝရှိကြပြီး သမ္မာတရားအချို့ကို လက်တွေ့လုပ်ဆောင်နိုင်ကြသည်။ သို့သော်လည်း အချို့ကမူ လူ့သဘာဝကင်းမဲ့နေပြီး သူတို့အတွက် သမ္မာတရားကို လက်တွေ့လုပ်ဆောင်ရန် ခက်ခဲကြသည်။ ဆိုလိုသည်မှာ သူတို့သည် သမ္မာတရားကို လက်တွေ့လုပ်ဆောင်နိုင်ရန်အတွက် အတိုင်းအတာတစ်ခုအထိ ဒုက္ခခံစားရန်လိုအပ်သည်။ ငါ့ကို ပြောလော့။ သမ္မာတရားကို လက်တွေ့မလုပ်ဆောင်သူတစ်ယောက်သည် သူ၏ လုပ်ဆောင်မှုများတွင် သမ္မာတရားကို ရှာဖွေသလော။ သူသည် လုံးဝမရှာဖွေပေ။ သူသည် သူ၏ ကိုယ်ပိုင် ရည်ရွယ်ချက်များကို စိတ်ကူးပေါ်လာပြီး ယင်းတို့ကို လုပ်ဆောင်ခြင်းသည် ကောင်း၍ သူ၏အကျိုးစီးပွား အတွက်ဖြစ်သည်ဟုတွေးလေသည်။ ထို့ကြောင့် သူသည် သူ၏ ရည်ရွယ်ချက်များအတိုင်း လုပ်ဆောင်သည်။ သမ္မာတရားကို မရှာဖွေရသော အကြောင်းအရင်းမှာ သူ၏ စိတ်နှလုံးတွင် တစ်စုံတစ်ရာမှားယွင်းနေကာ သူ၏ စိတ်နှလုံးသည် မမှန်ကန်သောကြောင့်ဖြစ်သည်။ သူသည် မရှာလည်း မရှာဖွေ၊ မစူးလည်း မစူးစမ်းသကဲ့သို့ ဘုရားသခင်ရှေ့မှောက်တွင်လည်း ဆုမတောင်းချေ။ သူသည် သူ၏ ကိုယ်ပိုင် ဆန္ဒများအတိုင်းသာ ခေါင်းမာမာနှင့် လုပ်ဆောင်သည်။ ဤကဲ့သို့သော လူမျိုးသည် သမ္မာတရားအတွက် ချစ်မြတ်နိုးမှု ရိုးရှင်းစွာပင် မရှိချေ။ သူသည် သမ္မာတရားကို ချစ်မြတ်နိုးမှုကို မသိုမှီးသော်လည်း သူသည် စည်းမျဉ်းများနှင့် ကိုက်ညီသည့် အချို့အရာများနှင့် စည်းမျဉ်းများကို မချိုးဖောက်သည့် အရာများကို လုပ်ကောင်းလုပ်နိုင်သည်။ သို့သော် ဤသို့ ချိုးဖောက်မှုမရှိခြင်းသည် သူသည် ဘုရားသခင်၏ရည်ရွယ်ချက်များကို ဖွေရှာသည်ဟု မဆိုလိုပေ။ ဤသည်မှာ တိုက်ဆိုင်မှုသက်သက် ဖြစ်သည်ဟုသာဆိုနိုင်သည်။ အချို့လူများသည် အားထုတ်ကြိုးပမ်းခြင်းမရှိဘဲနှင့် စိတ်ရှုပ်ထွေးကာ စနစ်မကျသည့် ပုံစံနှင့် လုပ်ဆောင်ကြသည်။ သို့သော် သူတို့သည် လုပ်ဆောင်ပြီးသောအခါတွင် သူတို့ကိုယ်သူတို့ ဆန်းစစ်နိုင်ကြသည်။ အကယ်၍ သူတို့က ထိုသို့သောအရာများကို လုပ်ဆောင်ခြင်းသည် သမ္မာတရားနှင့် မကိုက်ညီဟု ရှာဖွေတွေ့ရှိပါက နောက်တစ်ကြိမ်လုပ်ဆောင်ခြင်းကို ရှောင်ကြဉ်ကြသည်။ ဤသည်ကို သမ္မာတရားအတွက် ချစ်မြတ်နိုးမှု အတိုင်းအတာတစ်ခုရှိသည်ဟု ယူဆနိုင်သည်။ ဤကဲ့သို့သော ပုဂ္ဂိုလ်သည် ပြောင်းလဲမှု တစ်စုံတစ်ရာလုပ်နိုင်သည်။ သမ္မာတရားကို ချစ်မြတ်နိုးမှု မရှိသူများသည် လက်ရှိတွင်လည်း သမ္မာတရားကို ရှာဖွေမည်မဟုတ်သလို နောင်တွင်လည်း မိမိကိုယ်ကို ဆန်းစစ်ကြမည်မဟုတ်။ သူတို့သည် သူတို့လုပ်ဆောင်သည့်အရာများမှာ နောက်ဆုံးတွင် မှန်သည်လော မှားသည်လောဆိုသည်ကို မည်သောအခါမျှ အသေးစိတ် စေ့စေ့စပ်စပ် မစစ်ဆေးကြပေ။ ထို့ကြောင့် သူတို့သည် စည်းမျဉ်းများနှင့် သမ္မာတရားတို့ကို အစဉ်အမြဲ ချိုးဖောက်ကြသည်။ သူတို့သည် စည်းမျဉ်းများကို မချိုးဖောက်သည့်အရာ တစ်ချို့လုပ်ဆောင်စေကာမူ ယင်းသည် သမ္မာတရားနှင့် မကိုက်ညီပေ။ ထို့ပြင် ထိုစည်းမျဉ်းများနှင့် မသွေဖည်ခြင်းဟူသည့်အရာသည် ချဉ်းကပ်မှုပုံစံတစ်ခုပင် ဖြစ်သည်။ ဤသို့ဆိုလျှင် ဤကဲ့သို့ လူစားမျိုးသည် သူတို့၏ ကိုယ်ပိုင် လိုအင်ဆန္ဒများအတိုင်း လုပ်ဆောင်သည့်အခါတွင် သူသည် မည်သည့် အခြေအနေတွင်ရှိနေသနည်း။ သူတို့သည် မိန်းမောကာ နားဝေတိမ်တောင်ဖြစ်နေသည့် အခြေအနေမျိုးတွင် လုပ်ဆောင်နေခြင်းမဟုတ်ပေ။ ထို့ပြင် ဤသို့လုပ်ဆောင်ခြင်းသည် သမ္မာတရားနှင့် အမှန်တကယ် ညီ မညီကို မရှင်းလင်းသည့် အခြေအနေမျိုးလည်း မဟုတ်ချေ။ ဤသည်မှာ သူတို့ ရောက်ရှိမိသွားသည့် အခြေအနေမျိုးမဟုတ်ပေ။ ထိုအစား သူတို့သည် သူတို့၏ ကိုယ်ပိုင် လိုအင်ဆန္ဒများအတိုင်း လုပ်ဆောင်ရန် ခေါင်းမာစွာ တင်းခံနေကြခြင်းပင်ဖြစ်သည်။ သူတို့သည် သမ္မာတရားအား ရှာဖွေရန် ရည်ရွယ်ချက် လုံးဝဥဿုံမရှိဘဲ သူတို့၏ စိတ်ကို ဤသို့ လုပ်ဆောင်ရန် ချမှတ်ထားပြီး ဖြစ်သည်။ သူတို့သည် ဘုရားသခင်၏ ရည်ရွယ်ချက်ကို အမှန်တကယ်ရှာဖွေပါက ဘုရားသခင်၏ ရည်ရွယ်ချက်ကို အပြည့်အစုံနားမလည်ခင်တွင် ဆက်လက်ဖော်ပြပါ လုပ်ငန်းစဉ်ကို လုပ်ဆောင်ရန် ထည့်သွင်းစဉ်းစားကြမည်ဖြစ်သည်။ “ငါသည် ဦးစွာ ဤနည်းအတိုင်း အရင်လုပ်ဆောင်မည်။ အကယ်၍ ယင်းသည် သမ္မာတရားနှင့်ကိုက်ညီလျှင် ငါသည် ဤနည်းအတိုင်း ဆက်လက်လုပ်ဆောင်မည်။ အကယ်၍ ယင်းသည် သမ္မာတရားနှင့် လိုက်လျောညီထွေမှုမရှိလျှင် ငါသည်အဆောတလျင် ယင်းကို ပြုပြင်ကာ ဤနည်းအတိုင်း လုပ်ဆောင်ခြင်းကို ရပ်တန့်လိုက်မည်”ဟူ၍ ဖြစ်သည်။ အကယ်၍ သူတို့သည် သမ္မာတရားကို ဤနည်းဖြင့် ရှာဖွေနိုင်လျှင် အနာဂတ်တွင် ပြောင်းလဲနိုင်ကြလိမ့်မည်။ ဤကဲ့သို့ ရည်ရွယ်ချက်မရှိလျှင် သူတို့ ပြောင်းလဲနိုင်မည်မဟုတ်။ စိတ်နှလုံးရှိသော လူတစ်ယောက်သည် လုပ်ငန်းစဉ်တစ်ခုကို လုပ်ဆောင်နေချိန်တွင် အမှားတစ်ရပ်ကို တစ်ကြိမ်သာလုပ်ဆောင်နိုင်ပေသည်။ အလွန်ဆုံးအနေဖြင့် နှစ်ကြိမ် လုပ်ဆောင်နိုင်သည်။ သုံးကြိမ် လေးကြိမ် မဟုတ် တစ်ကြိမ် နှစ်ကြိမ်သာ လုပ်ဆောင်နိုင်သည်။ ဤသည်မှာ ပုံမှန် ဆင်ခြင်တုံတရား ဖြစ်သည်။ အကယ်၍ သူတို့သည် တူညီသော အမှားတစ်ရပ်ကို သုံးကြိမ် သို့မဟုတ် လေးကြိမ် ကျူးလွန်နိုင်လျှင် ဤသည်မှာ သမ္မာတရားအပေါ် သူတို့ ချစ်မြတ်နိုးမှု မရှိကြောင်းကိုလည်းကောင်း၊ သမ္မာတရားကို မရှာဖွေကြောင်းကိုလည်းကောင်း သက်သေထူနေပေသည်။ ဤကဲ့သို့သောလူစားမျိုးသည် လူ့သဘာဝရှိသော လူစားမျိုးပင် လုံးဝ မဟုတ်ပေ။ အကယ်၍ အမှားတစ်ခုကို တစ်ကြိမ် သို့မဟုတ် နှစ်ကြိမ် ကျူးလွန်ပြီးချိန်တွင် သူတို့၏ စိတ်နှလုံးတွင် တုံ့ပြန်မှုမရှိလျှင် သူတို့၏ အသိစိတ်က လှုံ့ဆော်မှုမရှိလျှင်၊ သူတို့သည် တူညီသော အမှားကို သုံးကြိမ် သို့မဟုတ် လေးကြိမ် ကျူးလွန်လိမ့်မည်။ ထို့ပြင် ဤကဲ့သို့သော လူစားမျိုးသည် တကယ်ကို မပြောင်းလဲနိုင်ချေ။ ဤသည်မှာ ၎င်းတို့ ဖြစ်သည့်အတိုင်းပင် ဖြစ်သည်။ လုံးဝ အဖတ်ဆယ်၍မရနိုင်ပေ။ အကယ်၍ အမှားတစ်ခုကို တစ်ကြိမ်ကျူးလွန်ပြီးချိန်တွင် သူတို့ လုပ်ဆောင်ခဲ့သည်နှင့် ပတ်သက်၍ တစ်စုံတစ်ရာမှားယွင်းနေသည်ဟု ခံစားရကာ ယင်းအတွက် သူတို့ကိုသူတို့ လွန်စွာ မုန်းတီးပြီး သူတို့၏ စိတ်နှလုံးတွင် အပြစ်ကို ခံစားရပါက၊ သူတို့တွင် ဤကဲ့သို့သော အခြေအနေမျိုးရှိပါက သူတို့သည် ဆင်တူယိုးမှား ကိစ္စများနှင့် ထပ်မံကြုံတွေ့လာပါက ပိုမိုကောင်းမွန်စွာ လုပ်ဆောင်လိမ့်မည်ဖြစ်ကာ တဖြည်းဖြည်းဖြင့် တူညီသော အမှားကို ထပ်မံကျူးလွန်တော့မည် မဟုတ်ချေ။ သူတို့၏ စိတ်နှလုံးတွင် ဆန္ဒရှိလျှင်ပင်၊ လုပ်ဆောင်မည်မဟုတ်။ ဤသည်မှာ ပြောင်းလဲခြင်း၏ သွင်ပြင်လက္ခဏာတစ်ခု ဖြစ်သည်။ သင်သည် “ကျွန်ုပ်၏ ဖောက်ပြန်ပျက်စီးနေသော စိတ်သဘောထားသည် မပြောင်းလဲနိုင်”ဟု ဆိုကောင်းဆိုလိမ့်မည်။ မပြောင်းလဲနိုင်သည်မှာ မှန်ပါသလော။ ယင်းမှာ သင်က မပြောင်းလဲ လိုခြင်းသာဖြစ်သည်။ သင်သည် သမ္မာတရားကို လက်တွေ့လုပ်ဆောင်လိုစိတ်ရှိပါက သင်သည် မပြောင်းလဲနိုင်လိမ့်ဦးမည်လော။ ယင်းကဲ့သို့ ပြောကြသူများမှာ စိတ်စွမ်းအား မရှိသူများသာ ဖြစ်ကြသည်။ သူတို့အားလုံးသည် စက်ဆုပ်ဖွယ်ကောင်းသော လူတေလူညစ်များသာ ဖြစ်သည်။ သူတို့သည် ဒုက္ခ ခံစားလိုစိတ် မရှိကြပေ။ သူတို့သည် သမ္မာတရားကို လက်တွေ့လုပ်ဆောင်လိုစိတ်မရှိကြပေ။ ထိုအစား သူတို့သည် သမ္မာတရားက သူတို့ကို မပြောင်းလဲနိုင်ဟု ဆိုကြသည်။ ဤကဲ့သို့‌သော လူစားမျိုးသည် များစွာပင် လှည့်ဖြားတတ်သည် မဟုတ်လော။ သူတို့သည် သမ္မာတရားကို လက်တွေ့ မလုပ်ဆောင်နိုင်ကြသကဲ့သို့ သူတို့၏ လူ့သဘာဝသည် မှားယွင်းနေသော်လည်း သူတို့၏ ကိုယ်ပိုင် သဘောသဘာဝကို မည်သောအခါမျှ မသိရှိကြခြင်းဖြစ်သည်။ ဘုရားသခင်၏ အမှုတော်က လူသားတစ်ယောက်ကို စုံလင်စေနိုင်ခြင်းရှိမရှိအပေါ် မကြာခဏ သံသယဝင်ကြသည်။ ဤကဲ့သို့သော လူစားမျိုးသည် မိမိတို့၏ စိတ်နှလုံးကို ဘုရားသခင်အား ဆပ်ကပ်ရန် ရည်ရွယ်ချက်လုံးဝမရှိ၊ ခက်ခဲမှုကို ကြံ့ကြံ့ခံရန် အစီအစဉ်လုံးဝမရှိချေ။ သူတို့ ဤနေရာတွင် ရှိနေရခြင်း၏ တစ်ခုတည်းသော အကြောင်းအရင်းမှာ သူတို့သည် အနာဂတ်တွင် ကောင်းမွန်သော ကံကြမ္မာကို ရရှိနိုင်ကောင်းသည်ဟူသည့် အခွင့်အလမ်းငယ်လေးကြောင့် သက်သက်ပင်ဖြစ်သည်။ ဤကဲ့သို့သော လူစားမျိုးသည် လူ့သဘာဝ ကင်းမဲ့နေသည်။ အကယ်၍ သူသည် လူ့သဘာဝရှိသည့် လူတစ်ဦးဖြစ်ပါက သူ့အပေါ်တွင် သန့်ရှင်းသော ဝိညာဉ်တော်သည် သိသိသာသာပင် အလုပ် လုပ်မနေသကဲ့သို့ သူ့တွင် သမ္မာတရားအပေါ် အနည်းငယ်မျှသာ နားလည်မှုရှိနေသောအခါတွင်ပင် သူသည် မှားယွင်းသော လုပ်ဆောင်ချက်များကို ပါဝင်လုပ်ဆောင်နိုင်ကြမည်လော။ လူ့သဘာဝရှိသည့် လူတစ်ယောက်သည် သန့်ရှင်းသော ဝိညာဉ်တော်က သူ့အပေါ် အလုပ်လုပ်သည်ဖြစ်စေ မလုပ်သည်ဖြစ်စေ မှားယွင်းသော လုပ်ဆောင်ချက်များကို လုပ်ဆောင်နိုင်မည်မဟုတ်ပေ။ လူ့သဘာဝ မရှိသော လူအချို့သည် သန့်ရှင်းသော ဝိညာဉ်တော်က သူတို့အပေါ် အလုပ်လုပ်နေသည့် အခြေအနေတွင်သာ ကောင်းမွန်သည့် လုပ်ဆောင်ချက်အချို့ကို လုပ်ဆောင်နိုင်ကြသည်။ သန့်ရှင်းသော ဝိညာဉ်တော် အလုပ်မလုပ်သည့်အခါတွင် သူတို့၏ သဘာဝက ထွက်ပေါ်လာသည်။ မည်သူက မိမိအပေါ် သန့်ရှင်းသော ဝိညာဉ်တော်ကို အမြဲအလုပ်လုပ်စေနိုင်သနည်း။ ဘာသာတရားမရှိသူများထဲမှ အချို့တွင် ကောင်းမွန်သော လူ့သဘာဝရှိကြသည်။ ထို့အပြင် သူတို့အပေါ်တွင် သန့်ရှင်းသော ဝိညာဉ်တော်၏ အလုပ်လုပ်ခြင်းလည်းမရှိပေ။ သို့‌တိုင်အောင် သူတို့သည် မည်သည့် ကောက်ကျစ်သော အပြုအမူတွင်မျှ ပါဝင်ပတ်သက်ခြင်းမရှိပေ။ အကယ်၍ သင်သည် ဘုရားသခင်အပေါ်တွင် ယုံကြည်ပါက ကောက်ကျစ်သော အပြုအမူများတွင် အဘယ်သို့ ပါဝင်ပတ်သက်နိုင်သနည်း။ ဤသည်ကား လူသားသဘာဝ၏ ပြဿနာကို ဖော်ပြသည်။ သန့်ရှင်းသော ဝိညာဉ်တော်၏ အလုပ်လုပ်ခြင်း မရှိလျှင် လူသားတို့၏ သဘာဝက ပေါ်လွင်သည်။ သန့်ရှင်းသော ဝိညာဉ်တော်၏ အလုပ်လုပ်ခြင်းဖြင့်၊ ၎င်းတို့ကို သန့်ရှင်းသော ဝိညာဉ်တော်က တို့ထိလိမ့်မည်၊ လူသားများကို ဉာဏ်အလင်းပွင့်ခြင်းနှင့် သိမြင်ခြင်းတို့ကို ပေးအပ်ပြီးပြည့်လျှံသောခွန်အားကို ဖြည့်ဆည်းပေးလိမ့်မည်။ ထိုသို့ဖြင့် သူတို့သည် ကောင်းမွန်သောအမှုများကို လုပ်နိုင်သည်။ ဤကိစ္စတွင် ယင်းမှာ သူတို့၏ ကောင်းမွန်သော သဘာဝနှင့်မသက်ဆိုင်ဘဲ သန့်ရှင်းသော ဝိညာဉ်တော်၏ အလုပ်လုပ်ခြင်းမှ ရရှိသည့် ရလဒ်များဖြင့်သာ သက်ဆိုင်သည်။ သို့သော် သန့်ရှင်းသော ဝိညာဉ်တော်၏ အလုပ်လုပ်ခြင်း မရှိလေလျှင် လူတို့သည် မိမိတို့၏ ကိုယ်ပိုင် လိုအင်ဆန္ဒများနောက် လိုက်လိုကြသည်။ ယင်းက သူတို့ကို မကောင်းသော အရာအချို့အား မသိလိုက်ဘဲ လုပ်ဆောင်စေသည်။ ထိုအခါမှသာ သူတို့၏ စစ်မှန်သော သဘာဝ ပေါ်လွင်ပေသည်။

လူသားတို့၏ သဘာဝကို မည်သို့ ဖြေရှင်းနိုင်သနည်း။ ဤသည်မှာ လူသားသဘာဝ၏ အနှစ်သာရကို နားလည်ခြင်းဖြင့် စတင်သည်။ ယင်းသည် အပြုသဘောဆောင်သလော၊ အပျက်သဘောဆောင်သလောနှင့် ယင်းသည် ဘုရားသခင်အပေါ် ဆန့်ကျင်သလော၊ သို့မဟုတ် ဘုရားသခင်အပေါ် ကျိုးနွံနာခံခြင်းရှိသလောဆိုသည်ကို သိမြင်စေရန်အတွက် ယင်းကို ဘုရားသခင်၏ နှုတ်ကပတ်တော်များနှင့်အညီ ပိုင်းခြားသိမြင်ရမည်။ အကြင်သူသည် သူ၏ သဘာဝအနှစ်သာရကို သဘောပေါက်လာကာ ကိုယ့်ကိုယ်ကိုယ် မုန်းတီးလာပြီး မိမိ၏ လူ့ဇာတိကို ပုန်ကန်ဆန့်ကျင်သည်အထိ ဤသည်ကို လုပ်ဆောင်ရမည်။ တစ်ချိန်တည်းတွင် သူသည် ဘုရားသခင်၏ ရည်ရွယ်ချက်နှင့် တောင်းဆိုချက်များကို နားလည်ရမည်။ သမ္မာတရားကို လိုက်စားခြင်းတွင် သင်၏ ပန်းတိုင်မှာ အဘယ်နည်း။ သင်သည် သင်၏ အသက် စိတ်သဘောထားတွင် ပြောင်းလဲမှုများ ရရှိရမည်။ သင်၏ စိတ်သဘောထားပြောင်းလဲသည်နှင့် သင်သည် သမ္မာတရားကို ရရှိမည်။ သင်တို့၏ လက်ရှိဝိညာဉ်ရင့်သန်မှုဖြင့် မကောင်းမှု လုပ်ဆောင်ခြင်း၊ ဘုရားသခင်ကို ဆန့်ကျင်ခြင်း သို့မဟုတ် သမ္မာတရားကို သွေဖည်သည့်အရာများ လုပ်ဆောင်ခြင်းတို့မှ သင့်ကိုယ်သင် မည်သို့ တားဆီးမည်နည်း။ သင်သည် ပြောင်းလဲလိုပါက ဤအရာတို့ကို ထည့်သွင်းစဉ်းစားရမည်။ မကောင်းသည့် သဘာဝရှိခြင်း ပြဿနာကို တန်ပြန်နိုင်ရန်အတွက် သင့်တွင် မည်သည့် ဖောက်ပြန်ပျက်စီးနေသော စိတ်သဘောထားရှိသည်နှင့် သင်သည် မည်သည်ကို လုပ်နိုင်စွမ်းရှိသည်တို့ကို သင်နားလည်သဘောပေါက်ရမည်။ သင်၏ မကောင်းသော သဘာဝကို ထိန်းချုပ်နိုင်ရန် မည်သည့် အရာတို့ကို ဆောင်ရွက်ရမည်နှင့် ယင်းတို့ကို မည်သို့ လက်တွေ့လုပ်ဆောင်ရမည်တို့ကို သင်သိရှိရမည်။ ဤသည်မှာ သော့ချက်ပင်ဖြစ်သည်။ သင်၏စိတ်တွင် ရှုပ်ထွေးမှုရှိသည့် အခါ၊ သို့မဟုတ် သင်၏ ဝိညာဉ်တွင် အမှောင်ဖုံးသည့် အခါတွင် သင်သည် ယင်းကို ဖြေရှင်းရန် သမ္မာတရားကို မည်သို့ရှာဖွေရမည်ကိုလည်းကောင်း၊ သင်၏ တာဝန်များကို သင့်လျော်စွာ မည်သို့ဖြည့်ဆည်းရမည်ကိုလည်းကောင်း၊ မှန်ကန်သော လမ်းကြောင်းကို မည်သို့ယူရမည်ကိုလည်းကောင်း သိရှိရမည်။ သင့်ကိုယ်သင်အတွက် စည်းမျဉ်းတစ်ခု တည်ဆောက်ရမည်။ ဤသည်မှာ ပုဂ္ဂိုလ်တစ်ယောက်၏ လိုအင်နှင့် သူသည် ဘုရားသခင်ကို လိုလားသည့်လူတစ်ယောက် ဟုတ်မဟုတ်အပေါ်တွင် မူတည်သည်။ ဒေါသကို မကြာခဏ မထိန်းချုပ်နိုင်သည့် လူတစ်ယောက်ရှိသည်။ သူသည် ကမ္ဗည်းစာ တစ်ချပ်လုပ်ကာ “သင်၏ အမျက်ဒေါသကို ချုပ်တည်းပါ” ဟု စာရေးထားသည်။ ပြီးလျှင် သူသည် သူ့ကိုယ်သူ ချုပ်တည်းသည့် နည်းလမ်းတစ်ခုအဖြစ်နှင့် အသိပေးစာတမ်းတစ်ခုအဖြစ် ယင်းကို သူ၏ စာကြည့်ခန်း နံရံတွင် ချိတ်ဆွဲထားသည်။ ဤသည်မှာ အသုံးဝင်မှု တချို့ရှိကောင်းရှိနိုင်သော်လည်း ပြဿနာကို အလုံးစုံ ဖြေရှင်းနိုင်သလော။ လုံးဝ မဖြေရှင်းနိုင်ပါ။ သို့သော်ငြားလည်း လူတို့သည် မိမိကိုယ်ကို ချုပ်တည်းသင့်သည်။ အရှေ့ဆုံးတွင် အဦးဆုံးရှိနေသည်မှာ သူတို့၏ ဖောက်ပြန်ပျက်စီးနေသော စိတ်သဘောထား၏ ပြဿနာကို ဖြေရှင်းရန်လိုအပ်ချက်ဖြစ်သည်။ သူတို့၏ သဘာဝနှင့် ဆိုင်သည့် ပြဿနာများကို ဖြေရှင်းရန် သူတို့ကိုသူတို့ သိရှိစေခြင်းမှ စတင်ရမည်။ သူတို့၏ ဖောက်ပြန်ပျက်စီးနေသော စိတ်သဘောထား၏ အနှစ်သာရကို ရှင်းရှင်းလင်းလင်း သိမြင်ခြင်းဖြင့်သာ သူတို့သည် သူတို့ကိုသူတို့ မုန်းတီးနိုင်ကာ လူ့ဇာတိကို ပုန်ကန်နိုင်မည်။ လူ့ဇာတိကို ပုန်ကန်ခြင်းသည် စည်းမျဉ်းများရှိခြင်းကိုလည်း လိုအပ်သည်။ အကြင်သူသည် နားဝေတိမ်တောင်ဖြစ်နေပါက လူ့ဇာတိကို ပုန်ကန်နိုင်မည်လော။ ပြဿနာတစ်ရပ်ရပ်ကို ကြုံတွေ့ရသည်နှင့် သူသည် လူ့ဇာတိကိုလိုက်လျောသည်။ လူအချို့သည် လှပသော အမျိုးသမီးတစ်ဦးကို မြင်သောအခါ သူတို့၏ လမ်းကြောင်းကို ရပ်တန့်ကောင်း ရပ်တန့်နိုင်သည်။ ဤအခြေအနေတွင် သင့်အတွက်သင် ဆောင်ပုဒ်တစ်ခု ချမှတ်ထားရမည်။ သင့်ထံသို့ ချောမောလှပသည့် အမျိုးသမီးတစ်ယောက်ရောက်လာပါက သင်သည် ထွက်ခွာသင့်သလော သို့မဟုတ် မည်သည်ကို လုပ်ဆောင်ရမည်နည်း။ သူသည်သင်၏ လက်ကို တွဲကိုင်ရန် လှမ်းလာပါက သင်မည်သို့ လုပ်သင့်သနည်း။ သင့်တွင် စည်းမျဉ်းများမရှိပါက ထိုသို့ အခြေအနေမျိုးကြုံရခြင်းသည် သင့်ကို ယိုင်လဲစေလိမ့်မည်။ သင်သည် ငွေကြေးနှင့် ကြွယ်ဝမှုတို့ကို မြင်ရသည့်အခါ လောဘနှင့် အမှောင်ဖုံးသွားကြောင်း သင့်ကိုယ်သင် သိရှိပါက သင်မည်သည်ကို လုပ်သင့်သနည်း။ သင်၏ စိတ်ကို ဤပြဿနာအပေါ် သီးသီးသန့်သန့် ထားရှိကာ ယင်းကို ဖြေရှင်းရန် လေ့ကျင့်ခြင်းအပေါ် သင်အာရုံစိုက်သင့်သည်။ သို့နှင့် ကာလတစ်ခုတွင် သင်သည် တဖြည်းဖြည်းချင်း လူ့ဇာတိကိုပုန်ကန်နိုင်‌ပေလိမ့်မည်။ ဖောက်ပြန်ပျက်စီးနေသော သဘာဝကို ဖြေရှင်းရာတွင် အတော်အတန် အရေးပါသည့် စည်းမျဉ်းတစ်ခုရှိသည်။ ယင်းမှာ သင်သည် သင်၏ ကိစ္စရပ်အားလုံးကို ဘုရားသခင်၏ရှေ့မှောက်သို့ ဆောင်ယူလာပြီး သင့်ကိုယ်သင် ဆန်းစစ်ရန်ပင်ဖြစ်သည်။ ထို့ပြင်မက ညနေတိုင်းတွင် ထိုနေ့၏ တစ်နေ့တာတွင် သင်၏ အခြေအနေများကို လေ့လာဆန်းစစ်ပြီး သင်၏ အပြုအမူများကို အသေးစိတ်ကြည့်ရှု စစ်ဆေးရမည်။ သင်၏ မည်သည့် အပြုအမူသည် သမ္မာတရားနှင့် ကိုက်ညီစွာ ဆောင်ရွက်ခဲ့သနည်းနှင့် မည်သည်တို့မှာ စည်းမျဉ်းများနှင့် သွေဖည်သနည်း ဟူ၍ ဖြစ်သည်။ ဤသည်မှာ နောက်ထပ် စည်းမျဉ်းတစ်ခု ဖြစ်သည်။ ဤ အချက်နှစ်ချက်မှာ အရေးအကြီးဆုံးဖြစ်သည်။ ပထမအချက်နှင့် ပတ်သက်၍ သင်၏ ဖောက်ပြန်ပျက်စီးမှုသည် ထင်ရှားလာသည့်အခါတွင် သင့်ကိုယ်သင် ဆင်ခြင်သုံးသပ်ရမည်။ ဒုတိယအချက်နှင့် ပတ်သက်၍ ထို့နောက်တွင် သင်သည် သင့်ကိုယ်သင်ဆင်ခြင်သုံးသပ်ကာ သမ္မာတရားကို ရှာဖွေရမည်။ တတိယအချက်မှာ သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းများဖြင့် ပြုမူခြင်းသည် မည်သည်ဖြစ်သည်ကို သင်ရှင်းလင်းနေရမည်။ သင်သည် ဤအရာများကို အမှန်တကယ် နားလည်နိုင်ပါက သင်သည် အမှုအရာများကို မှန်ကန်စွာ လုပ်နိုင်ပေမည်။ သင်သည် ဤစည်းမျဉ်း သုံးခုကို လိုက်နာပါက သင့်ကိုယ်သင် ချုပ်တည်းနိုင်ကာ သင်၏ ဖောက်ပြန်ပျက်စီးနေသော သဘာဝကို ဖော်ပြခြင်း၊ သို့မဟုတ် ထင်ရှားစေခြင်းတို့မှ တားဆီးနိုင်သည်။ ယင်းတို့မှာ သင်၏ သဘာဝကိုဖြေရှင်းခြင်းအတွက် အခြေခံ စည်းမျဉ်းများပင်ဖြစ်သည်။ ဤ စည်းမျဉ်းများရှိခြင်းအားဖြင့် သန့်ရှင်းသော ဝိညာဉ်တော်သည် သင့်အပေါ်တွင် အလုပ်မလုပ်သောအခါတွင်ပင် သို့မဟုတ် သင့်ကို မည်သူမျှ မိတ်သဟာယဖွဲ့မှု မပေးဘဲ ကာလကြာရှည်ရှိနေလျှင်ပင် သင်သည် သမ္မာတရား ထံသို့ ဦးတည်၍ အလုပ်လုပ်ဖို့ ကြိုးစားလျှင်၊ သာမန်အခြေအနေတွင် ရှိနေလျှင် သင်သည် သမ္မာတရားကို ချစ်မြတ်နိုးကာ လူ့ဇာတိကို ပုန်ကန်သူ တစ်ဦးပင်ဖြစ်သည်။ သမ္မာတရားကို မိတ်သဟာယဖွဲ့ရန်အတွက်နှင့် မိမိကို ပြုပြင်ပေးရန် အခြားသူများအပေါ် အစဉ်မှီခိုသူများသည် ကျွန်များဖြစ်ကြသည်။ ထိုသူများသည် ချို့ယွင်းချက်ရှိနေကြကာ အမှီအခိုကင်းစွာ မနေနိုင်ကြပေ။ စည်းမျဉ်းများမရှိဘဲ ပြုမူကြသူများသည် အချိန်ကာလတစ်ခုမျှ ပြုပြင်ခြင်း၊ သို့မဟုတ် မိတ်သဟာယဖွဲ့ခြင်း မခံရလျှင် အရမ်းမဲ့ ပြုမူကြကာ ထိန်းချုပ်မှု ကင်းမဲ့မည်ဖြစ်သည်။ ဤကဲ့သို့သော လူစားမျိုးသည် ဘုရားသခင်ကို အဘယ်သို့ အာမခံချက်ပေးနိုင်မည်နည်း။ ထို့ကြောင့် သင်သည် သဘာဝ၏ ပြဿနာကို ဖြေရှင်းရန် ဤစည်းမျဉ်း သုံးခုကို လိုက်နာရမည်။ ဤသည်က သင့်ကို ပြစ်မှားခြင်း ကြီးကြီးမားမား ကျူးလွန်ခြင်းမှ တားဆီးကာ ဘုရားသခင်ကို အာခံခြင်း၊ သစ္စာဖောက်ခြင်းမရှိဖို့ သေချာစေလိမ့်မည်။

ကောက်နုတ်ချက် (၁၈)

များစွာသော လူတို့သည် တူညီသောပြဿနာကို ဖော်ပြခဲ့ကြသည်။ အထက်မှပေးသော မိတ်သဟာယဖွဲ့မှုကို နားထောင်ပြီးသည့်နောက်တွင် သူတို့သည် ကြည်လင်ကာ အားရှိလာသည်ဟု ခံစားရပြီး အပျက်သဘောမဆောင်ကြတော့ပေ။ သို့သော် ဤအခြေအနေသည် ဆယ်ရက်ဝန်းကျင်မျှသာကြာပြီး သာမန်မဟုတ်သည့် အခြေအနေ ပြန်ဖြစ်လာကာ သူတို့သည် အင်အားချို့တဲ့လာသည်။ သူတို့သည် မည်သို့ ဆက်သွားရမည်ကိုလည်းကောင်း၊ မည်သည့်အရာကို လုပ်ဆောင်ရမည်ကိုလည်းကောင်း မသိကြပေ။ ဤပြဿနာကား မည်သည်နည်း။ ယင်း၏ ဇာစ်မြစ်သည်ကား အဘယ်နည်း။ သင်တို့ ဤသည်ကို တွေးဖူးသ‌လော။ အချို့ကမူ ဇာစ်မြစ်မှာ လူတို့သည် သမ္မာတရားကို အာရုံမစိုက်ခြင်းဖြစ်သည်ဟု ဆိုသည်။ သို့ဖြစ်လျှင် မိတ်သဟာယဖွဲ့မှုကို နားထောင်ပြီးနောက်တွင် သင်သည် အဘယ်ကြောင့်များ သာမန်အခြေအနေ ရှိရသနည်း။ သမ္မာတရားကိုကြားပြီးနောက်တွင် သင်သည် အထူးပင် ပျော်ရွှင်ကာ လွတ်လပ်သည်ဟု ခံစားရသည်မှာ အဘယ်ကြောင့်နည်း။ အချို့က ဤသည်မှာ သန့်ရှင်းသော ဝိညာဉ်တော်၏ အလုပ်ဖြစ်သည်ဟု ဆိုကြသည်။ သို့ဆိုလျှင် ဆယ်ရက်ဝန်းကျင်မျှကြာပြီးနောက်တွင် သန့်ရှင်းသော ဝိညာဉ်တော်သည် အဘယ်ကြောင့် အလုပ် ဆက်မလုပ်တော့သနည်း။ ယင်းမှာ ပိုကောင်းအောင် မကြိုးပမ်းတော့ဘဲ ပျင်းရိလာသောကြောင့်ဖြစ်သည်ဟု အချို့က ဆိုကြသည်။ သို့ဆိုလျှင် ပိုကောင်းအောင် ကြိုးပမ်းနေကြသည့်လူများ အပေါ်တွင်လည်း သန့်ရှင်းသော ဝိညာဉ်တော်သည် အဘယ်ကြောင့် အလုပ်မလုပ်သနည်း။ သင်သည်လည်း ပိုကောင်းအောင် ကြိုးပမ်းမနေသလော။ သန့်ရှင်းသော ဝိညာဉ်တော်သည် အဘယ်ကြောင့် အလုပ်မလုပ်သနည်း။ လူတို့ပေးသော အကြောင်းပြချက်များသည် စစ်မှန်မှုနှင့် မကိုက်ညီပေ။ ပြဿနာသည်ကား သန့်ရှင်းသော ဝိညာဉ်တော်သည် အလုပ်လုပ်သည်ဖြစ်စေ မလုပ်သည်ဖြစ်စေ လူသား၏ ပူးပေါင်းဆောင်ရွက်မှုအား လျစ်လျူရှု၍ မရခြင်းပင်ဖြစ်သည်။ သမ္မာတရားကို ချစ်မြတ်နိုးသူတစ်ဦးသည် သမ္မာတရားကို ရှင်းရှင်းလင်းလင်း နားလည်လာနိုင်သောအခါတွင် သန့်ရှင်းသော ဝိညာဉ်တော် အလုပ်လုပ်သည့်ကာလ ဟုတ်သည်ဖြစ်စေ မဟုတ်သည်ဖြစ်စေ သူသည် သာမန်အခြေအနေတစ်ခုကို အမြဲထိန်းထားလိမ့်မည် ဖြစ်သည်။ အခြားတစ်ဖက်တွင်မူ လူတစ်ယောက်သည် သမ္မာတရားကို မချစ်မြတ်နိုးလေလျှင် သူသည် သမ္မာတရားကို အထူးရှင်းလင်းစွာ နားလည်ပြီး သန့်ရှင်းသော ဝိညာဉ်တော်သည် သိသိသာသာ အလုပ်လုပ်နေစေကာမူ သူလက်တွေ့လုပ်ဆောင်နိုင်သော သမ္မာတရားသည် အကန့်အသတ် ရှိနေလိမ့်ဦးမည်ဖြစ်သည်။ သူပျော်ရွှင်နေသည့် အချိန်ခဏလေးအတွင်း၌ သမ္မာတရား၏ အနည်းငယ်မျှကိုသာ လက်တွေ့လုပ်ဆောင်နိုင်လိမ့်မည်။ အချိန်အများစုတွင်မူ သူသည် သူ၏ တစ်ကိုယ်ရေ ကြိုက်နှစ်သက်မှုများအတိုင်း ပြုမူနေဆဲဖြစ်လိမ့်ကာ သူ၏ ဖောက်ပြန်ပျက်စီးနေသော စိတ်သဘောထားများကို မကြာခဏ ထုတ်ဖော်ပြသလိမ့်မည်။ ထို့ကြောင့် လူတစ်ဦး၏ အခြေအနေသည် သာမန်ဖြစ်သည် မဖြစ်သည်နှင့် သမ္မာတရားကို လက်တွေ့လုပ်ဆောင်နိုင်သည် မလုပ်ဆောင်နိုင်သည်တို့သည် သန့်ရှင်းသော ဝိညာဉ်တော်၏ အလုပ်အပေါ် လုံးလုံးလျားလျား မူတည်မနေပေ။ ယင်းက ထိုသူ့အတွက် သမ္မာတရားသည် ရှင်းလင်းသည် မရှင်းလင်းသည်အပေါ်တွင်လည်း အလုံးစုံ မူတည်ခြင်းမရှိပေ။ ယင်းမှာ ထိုသူသည် သမ္မာတရားကို ချစ်မြတ်နိုးခြင်း ရှိမရှိနှင့် သမ္မာတရားကို လက်တွေ့လုပ်ဆောင်လိုစိတ် ရှိမရှိတို့အပေါ်တွင် မူတည်သည်။ ပုံမှန်အားဖြင့် လူတစ်ဦးသည် ဒေသနာများနှင့် မိတ်သဟာယဖွဲ့မှုတို့ကို ကြားနာရပြီး အချိန်အတိုင်းအတာတစ်ခုအထိ သူ၏အခြေအနေသည် အနည်းငယ် သာမန်ဖြစ်နေသည်။ ဤသည်မှာ သမ္မာတရားကို နားလည်လာခြင်း၏ ရလဒ်ဖြစ်သည်။ သမ္မာတရားသည် သင့်ကို သင်၏ ဖောက်ပြန်ပျက်စီးနေသော သဘောသဘာဝကို သတိပြုမိစေပြီး သင့်စိတ်နှလုံးသည် ပျော်ရွှင်ကာ လွတ်မြောက်လာကာ သင့်အခြေအနေများသည် ပို၍ တိုးတက်ကောင်းမွန်လာနေပြီဖြစ်သည်။ သို့သော် အချိန်တစ်ခု ကြာပြီးနောက်တွင် သင်သည် မည်သို့တွေ့ကြုံရမည်ကို မသိသည့်အရာတစ်ခုနှင့် ရုတ်တရက်ရင်ဆိုင်ရနိုင်ကာ သင့်နှလုံးသားသည် ယခင်ကထက် ပိုမှောင်မိုက်လာပြီး သမ္မာတရားကို အမှတ်တမဲ့ လျစ်လျူရှုထားခဲ့မိပေမည်။ သင့်လုပ်ရပ်များတွင် ဘုရားသခင်၏ ရည်ရွယ်ချက်များကို ရှာဖွေရန် သင်မကြိုးစားဘဲ အရာအားလုံးကို သင့်ကိုယ်ပိုင် စိတ်သဘောထားအတိုင်း လုပ်ဆောင်ကာ သမ္မာတရားကို လက်တွေ့လုပ်ဆောင်ရန် သင်လုံးဝမကြံဆောင်တော့ပေ။ အချိန်ကြာလာသည်နှင့်အမျှ သင်သည် တစ်ချိန်က နားလည်ခဲ့ဖူးသော သမ္မာတရားကို ဆုံးရှုံးသွားလိမ့်မည်။ သင်သည် သင်၏ တစ်ကိုယ်ရေ ဖောက်ပြန်ပျက်စီးနေသော စိတ်သဘောထားကို စဉ်ဆက်မပြတ် ထုတ်ဖော်ပြသသည်။ အမှုအရာများနှင့် ကြုံတွေ့ရသောအခါတွင် သင်သည် ဘုရားသခင်၏ ရည်ရွယ်ချက်များကို မရှာဖွေတော့ပေ။ ထို့အပြင် ဘုရားသခင်ထံသို့ တိုးဝင်ချဉ်းကပ်သော အခိုက်တွင်ပင် သင်သည် ဟန်ဆောင်လုပ်ပြနေခြင်းသာ ဖြစ်သည်။ သင်သည် ဤသည်ကို သိရှိလာသည်နှင့်တစ်ပြိုင်နက် သင့်စိတ်နှလုံးသည် ဘုရားသခင်နှင့် ဝေးကွာလာခဲ့ပြီးဖြစ်ကာ သင်သည် ဘုရားသခင်အား အရာများစွာ၌ အတိုက်အခံ လုပ်ခဲ့ပြီး ဖြစ်သည့်အပြင် ဘုရားသခင်အပေါ် ပြစ်မှားစော်ကားခြင်း အချို့ကိုပင် ပြောဆိုခဲ့ပြီး ဖြစ်သည်။ ဤသည်မှာ လွန်စွာပင် ပြဿနာရှိသည်။ ဤလမ်းကြောင်းအတိုင်း ဝေးဝေးလံလံ မလျှောက်လှမ်းရသေးသူတို့အဖို့ ရွေးနုတ်ခြင်း ရှိနေဆဲဖြစ်သော်လည်း ဘုရားသခင်ကို ပြစ်မှားစော်ကားပြီး ရာထူးနေရာနှင့် အစားအသောက် အဝတ်အစားတို့အတွက် ယှဉ်ပြိုင်ရန် ဘုရားသခင်ကို ဆန့်ကျင်သည်အထိ အလွန်အကျွံ လုပ်ဆောင်ပြီးသည့်သူများအတွက်မူ ရွေးနုတ်ခြင်း မရှိပေ။ သမ္မာတရားကို ရှင်းလင်းစွာ မိတ်သဟာယဖွဲ့ခြင်း၏ ရည်ရွယ်ချက်သည် သမ္မာတရားကို လူတို့နားလည်ပြီး လက်တွေ့လုပ်ဆောင်နိုင်စေရန်၊ ၎င်းတို့၏ စိတ်သဘောထားများတွင် ပြောင်းလဲမှုများ ရရှိနိုင်စေရန်ဖြစ်သည်။ ဤသည်မှာ သမ္မာတရားကို ၎င်းတို့နားလည်သည်နှင့် ၎င်းတို့၏ စိတ်နှလုံးအတွင်းသို့ အလင်းနှင့် ပျော်ရွှင်မှုအနည်းငယ် သယ်ဆောင်ပေးရန်သက်သက် မဟုတ်ပေ။ သင်သည် သမ္မာတရားကို နားလည်သော်လည်း သမ္မာတရားကို လက်တွေ့မလုပ်ဆောင်လျှင် သမ္မာတရားကို မိတ်သဟာယဖွဲ့ခြင်း၊ နားလည်ခြင်းသည် အဓိပ္ပာယ်မရှိပေ။ သမ္မာတရားကို လူတို့နားလည်သော်လည်း လက်တွေ့မလုပ်ဆောင်သောအခါတွင် ပြဿနာသည် အဘယ်နည်း။ ဤသည်မှာ ၎င်းတို့သည် သမ္မာတရားကို မချစ်၊ ၎င်းတို့၏ စိတ်နှလုံးတွင် သမ္မာတရားကို လက်မခံဟူသည့် သက်သေဖြစ်သည်။ ဤသို့ဆိုလျှင် ၎င်းတို့သည် ဘုရားသခင်၏ ကောင်းချီးများနှင့် ကယ်တင်ခြင်းအတွက် အခွင့်အလမ်းကို လွဲချော်လိမ့်မည်။ သမ္မာတရားကို လူတို့ရယူနိုင်ခြင်း ရှိမရှိတွင် အရေးပါသည်မှာ သမ္မာတရားကို ၎င်းတို့လက်ခံနိုင်ပြီး လက်တွေ့လုပ်ဆောင်နိုင်ခြင်း ရှိမရှိဖြစ်သည်။ သင်သည် သင်နားလည်သည့် သမ္မာတရားအားလုံးကို လက်တွေ့လုပ်ဆောင်လျှင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်း၊ အလင်းပေးခြင်း၊ လမ်းပြခြင်းတို့ကို ရရှိလိမ့်မည်။ သမ္မာတရား စစ်မှန်မှုအတွင်းသို့ ဝင်ရောက်နိုင်လိမ့်မည်။ သမ္မာတရားအပေါ် သာ၍နက်နဲသော နားလည်မှုတစ်ခု ရရှိလိမ့်မည်။ သမ္မာတရားကို ရရှိပြီး ဘုရားသခင်၏ ကယ်တင်ခြင်းကို ရရှိလိမ့်မည်။ လူအချို့သည် သမ္မာတရားကို လက်တွေ့လုပ်ဆောင်နိုင်စွမ်း မရှိပေ။ ၎င်းတို့သည် သန့်ရှင်းသောဝိညာဉ်တော်က ၎င်းတို့ကို ဉာဏ်အလင်းဖွင့်မပြ၊ သို့မဟုတ် အလင်းမပေး၊ ဘုရားသခင်က ၎င်းတို့ကို ခွန်အားမပေးဟု အစဉ် စောဒကတက်နေကြသည်။ ဤသည်မှာ မှားယွင်း၏။ ဤသည်မှာ ဘုရားသခင်ကို နားလည်မှုလွဲခြင်းဖြစ်သည်။ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်းနှင့် အလင်းပေးခြင်းသည် လူတို့၏ ပူးပေါင်းဆောင်ရွက်ခြင်း အခြေခံအုတ်မြစ်ပေါ်တွင် တည်ထားခြင်း ဖြစ်သည်။ လူတို့သည် ရိုးသားစစ်မှန်ရမည်။ သမ္မာတရားကို လက်တွေ့လုပ်ဆောင်ချင်စိတ် ရှိရမည်။ ၎င်းတို့၏ နားလည်မှုက လေးနက်သည်ဖြစ်စေ၊ အပေါ်ယံဆန်သည်ဖြစ်စေ သမ္မာတရားကို လက်တွေ့လုပ်ဆောင်နိုင်ရမည်။ ထိုအခါမှသာ ၎င်းတို့သည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြခြင်းနှင့် အလင်းပေးခြင်းကို ခံရမည်။ လူတို့သည် သမ္မာတရားကို နားလည်သော်လည်း လက်တွေ့မလုပ်ဆောင်လျှင်၊ သန့်ရှင်းသောဝိညာဉ်တော် အလုပ်လုပ်ပြီး ၎င်းတို့လက်တွေ့လုပ်ဆောင်အောင် အတင်းအကျပ်ပြုမည်ကိုသာ စောင့်နေလျှင် ၎င်းတို့သည် အလွန်အမင်း မလှုပ်မယှက်နေနေခြင်း မဟုတ်လော။ ဘုရားသခင်သည် လူတို့ကို မည်သည့်အရာကိုမျှ အတင်းအကျပ် မလုပ်ဆောင်ခိုင်းပေ။ လူတို့သည် သမ္မာတရားကို နားလည်သော်လည်း လက်တွေ့လုပ်ဆောင်ချင်စိတ်မရှိလျှင် ဤသည်မှာ ၎င်းတို့က သမ္မာတရားကို မချစ်၊ သို့မဟုတ် ၎င်းတို့၏ အခြေအနေသည် ပုံမှန်မဟုတ်ဘဲ အတားအဆီးတစ်မျိုးမျိုး ရှိနေသည်ကို ပြသည်။ သို့သော် လူတို့သည် ဘုရားသခင်ကို ဆုတောင်းနိုင်လျှင် ဘုရားသခင်သည်လည်း အလုပ်လုပ်လိမ့်မည်။ လူတို့သည် သမ္မာတရားကို လက်တွေ့လုပ်ဆောင်ချင်စိတ် မရှိမှသာ၊ ဘုရားသခင်ကိုလည်း ဆုမတောင်းမှသာ သန့်ရှင်းသော ဝိညာဉ်တော်သည် ၎င်းတို့တွင် အလုပ်လုပ်ရန် နည်းလမ်းမရှိမည် ဖြစ်သည်။ အမှန်တကယ်တွင် လူတို့၌ မည်သည့်အခက်အခဲမျိုးရှိပါစေ အစဉ် ဖြေရှင်း၍ ရနိုင်သည်။ အဓိကအချက်မှာ သမ္မာတရားနှင့်အညီ လက်တွေ့လုပ်ဆောင်နိုင်ခြင်း ရှိမရှိဖြစ်သည်။ ယခုအခါတွင် သင်တို့အတွင်း၌ရှိသော ဖောက်ပြန်ပျက်စီးမှု ပြဿနာများသည် ကင်ဆာမဟုတ်။ ကုသ၍မရနိုင်သော ရောဂါတစ်ခုခု မဟုတ်ပေ။ သမ္မာတရားကို သင်တို့လက်တွေ့လုပ်ဆောင်ရန် စိတ်ပိုင်းဖြတ်နိုင်လျှင် သန့်ရှင်းသော ဝိညာဉ်တော်၏အလုပ်ကို သင်တို့ရရှိလိမ့်မည်။ ဤဖောက်ပြန်ပျက်စီးသော စိတ်သဘောထားများကို ပြောင်းလဲရန် ဖြစ်နိုင်ချေရှိလိမ့်မည်။ အားလုံးက သမ္မာတရားကို လက်တွေ့လုပ်ဆောင်ရန် သင်စိတ်ပိုင်းဖြတ်နိုင်ခြင်း ရှိမရှိအပေါ်တွင် မူတည်သည်။ ဤသည်မှာ အဓိကအချက်ဖြစ်၏။ သင်သည် သမ္မာတရားကို လက်တွေ့လုပ်ဆောင်လျှင်၊ သမ္မာတရား လိုက်စားခြင်း လမ်းကြောင်းကို လျှောက်လျှင် သန့်ရှင်းသော ဝိညာဉ်တော်၏ အလုပ်ကို ရနိုင်လိမ့်မည် ဖြစ်ပြီး သေချာပေါက် ကယ်တင်ခြင်းခံရနိုင်မည် ဖြစ်သည်။ သင်လျှောက်သော လမ်းကြောင်းသည် မှားယွင်းသော လမ်းဖြစ်လျှင် သန့်ရှင်းသော ဝိညာဉ်တော်၏ အလုပ်ကို သင်ဆုံးရှုံးလိမ့်မည်။ မှားယွင်းသော ခြေလှမ်းတစ်လှမ်းသည် နောက်ထပ်ခြေလှမ်းမှားတစ်ခုကို ဖြစ်ပေါ်စေလိမ့်မည်။ သင့်အတွက် အားလုံးပြီးဆုံးသွားလိမ့်မည်။ နှစ်မည်မျှကြာသည်အထိ သင်ဆက်ယုံကြည်နေသည်ဖြစ်စေ ကယ်တင်ခြင်းကို ရယူနိုင်လိမ့်မည်မဟုတ်ပေ။ ဥပမာ လူအချို့သည် အလုပ်လုပ်သောအခါ ဘုရားအိမ်တော်ကို အကျိုးဖြစ်စေသည့်၊ ဘုရားသခင်၏ ရည်ရွယ်ချက်များနှင့် ကိုက်ညီသည့် နည်းလမ်းဖြင့် မည်သို့လုပ်ဆောင်ရမည်ကို လုံးဝ မစဉ်းစားပေ။ ရလဒ်အနေဖြင့် ၎င်းတို့သည် တစ်ကိုယ်ကောင်းဆန်ပြီး ယုတ်မာသော၊ ဘုရားသခင်အတွက် ရွံရှာစက်ဆုပ်ဖွယ်၊ မုန်းတီးဖွယ်ဖြစ်သော အရာများစွာကို လုပ်ဆောင်ကြသည်။ ဤသို့လုပ်ဆောင်ရာတွင် ၎င်းတို့သည် ဖော်ထုတ်ခံရပြီး ဖယ်ရှားရှင်းလင်းခြင်း ခံရ၏။ အရာခပ်သိမ်းတွင် လူတို့သည် သမ္မာတရားကို ရှာဖွေနိုင်ပြီး သမ္မာတရားနှင့်အညီ လက်တွေ့လုပ်ဆောင်နိုင်လျှင် ၎င်းတို့သည် ဘုရားသခင်အပေါ် ယုံကြည်ခြင်းတွင် မှန်ကန်သော လမ်းကြောင်းသို့ ဝင်ရောက်ပြီးဖြစ်သည်။ ထို့ကြောင့် ဘုရားသခင်၏ ရည်ရွယ်ချက်များနှင့် ကိုက်ညီသောသူတစ်ယောက်ဖြစ်လာဖို့ မျှော်လင့်ချက်ရှိကြသည်။ လူအချို့သည် သမ္မာတရားကို နားလည်သော်လည်း လက်တွေ့မလုပ်ဆောင်ကြပေ။ ထိုအစား သမ္မာတရားသည် ဤအရာထက် လုံးဝ မပိုဟု ယုံကြည်ကြပြီး ၎င်းတို့၏ ကိုယ်ပိုင်လိုအင်ဆန္ဒများ၊ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်စွမ်းမရှိကြပေ။ ဤသို့သောလူများသည် ရယ်ဖွယ်ရာဖြစ်သည် မဟုတ်လော။ ၎င်းတို့သည် အဓိပ္ပာယ်မရှိမဖြစ်သလော။ ၎င်းတို့သည် လူတတ်ကြီးများ မဟုတ်လော။ လူတို့သည် သမ္မာတရားနှင့်အညီ လုပ်ဆောင်နိုင်လျှင် ၎င်းတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲနိုင်သည်။ ၎င်းတို့၏ ဘုရားသခင်အပေါ် ယုံကြည်ခြင်းနှင့် အစေခံခြင်းသည် ၎င်းတို့၏ ကိုယ်ပိုင်သဘာဝ ပင်ကိုစရိုက်နှင့်အညီဖြစ်လျှင် တစ်ဦးတစ်ယောက်မျှ ၎င်းတို့၏ စိတ်သဘောထားပြောင်းလဲမှုကို ရရှိနိုင်မည်မဟုတ်ပေ။ မိမိတို့၏ကိုယ်ပိုင် ရွေးချယ်မှု အမှားများကြောင့် တနုံ့နုံ့ပူဆွေးသောကရောက်ပြီး တစ်နေကုန် အချိန်ကုန်ဆုံးသောသူအချို့ရှိသည်။ အရန်သင့် သုံး၍ရသော သမ္မာတရားရှိပါလျက်နှင့် ၎င်းတို့သည် ယင်းကို လုံးဝ စူးစမ်းလေ့လာခြင်း မပြုကြ သို့မဟုတ် လက်တွေ့လုပ်ဆောင်ရန် မကြိုးစားကြဘဲ ကိုယ်ပိုင်လမ်းကြောင်းကို မရမက ရွေးချယ်ကြသည်။ ဤသည်မှာ အလွန်ပင် အဓိပ္ပာယ်မရှိသော ပြုမူပုံပင် ဖြစ်တော့၏။ အမှန်တကယ်ပင် ၎င်းတို့သည် ကောင်းချီးမင်္ဂလာများကို ရသည့်အချိန်တွင် ယင်းတို့ကို ပျော်မွေ့ခံစားနိုင်ခြင်းပင် မရှိကြဘဲ ဘဝတွင် ကြမ္မာငင်ဖို့ရန် ကံပါလာကြသည်။ သမ္မာတရားကို လက်တွေ့လုပ်ဆောင်ခြင်းသည် ရိုးရှင်း၏။ သင်လက်တွေ့လုပ်ဆောင်ခြင်း ရှိမရှိကသာ အရေးပါသည်။ သင်သည် သမ္မာတရားကို လက်တွေ့လုပ်ဆောင်ရန် စိတ်ပိုင်းဖြတ်ပြီးသူတစ်ယောက်ဖြစ်လျှင် သင်၏ အပျက်သဘောဆောင်ခြင်း၊ အားနည်းခြင်း၊ ဖောက်ပြန်ပျက်စီးသော စိတ်သဘောထားတို့သည် တဖြည်းဖြည်းချင်း ပြေလည်ပြီး ပြောင်းလဲသွားလိမ့်မည်။ ဤသည်မှာ သင်၏ စိတ်နှလုံးသည် သမ္မာတရားကို ချစ်ခြင်းရှိမရှိ၊ သမ္မာတရားကို သင်လက်ခံနိုင်ခြင်းရှိမရှိ၊ သမ္မာတရားကိုရရှိရန် သင်ဒုက္ခခံနိုင်ပြီး အဖိုးအခပေးနိုင်ခြင်း ရှိမရှိအပေါ်တွင် မူတည်သည်။ သမ္မာတရားကို သင်အမှန်တကယ်ချစ်လျှင် လူတို့၏ မကောင်းပြောခံရသည်ဖြစ်စေ၊ ဝေဖန်ပြစ်တင်ခံရသည်ဖြစ်စေ၊ ငြင်းပယ်ခြင်းခံရသည်ဖြစ်စေ သမ္မာတရားကို ရရှိရန်အတွက် ဝေဒနာမျိုးစုံကို ခါးစည်းခံနိုင်လိမ့်မည်။ ဤအရာအားလုံးကို စိတ်ရှည်ခြင်းနှင့် သည်းခံခြင်းတို့ဖြင့် သင်ခံနိုင်သင့်သည်။ ဘုရားသခင်သည် သင့်ကို ကောင်းချီးပေးပြီး ကာကွယ်လိမ့်မည်။ သင့်ကို စွန့်ပစ်မည် မဟုတ်၊ သို့မဟုတ် လျစ်လျူရှုလိမ့်မည် မဟုတ်ပေ။ ဤသည်မှာ အကြွင်းမဲ့ဖြစ်သည်။ သင်သည် ဘုရားသခင်ကို ကြောက်ရွံ့သော စိတ်နှလုံးဖြင့် ဆုတောင်းလျှင်၊ ဘုရားသခင်ကို အမှီပြုပြီး မျှော်ကိုးလျှင် သင်မဖြတ်သန်းနိုင်သည့်အရာတစ်ခုမျှ ရှိမည်မဟုတ်ပေ။ သင့်တွင် ဖောက်ပြန်ပျက်စီးသော စိတ်သဘောထားတစ်ခု ရှိနိုင်သည်။ သင်သည် ပြစ်မှားနိုင်သည်။ သို့သော် သင့်တွင် ဘုရားသခင်ကို ကြောက်ရွံ့သော စိတ်နှလုံးရှိလျှင်၊ သင်သည် သမ္မာတရား လိုက်စားခြင်း လမ်းကြောင်းကို စေ့စပ်သေချာစွာ လျှောက်လျှင် မလွဲမသွေ ခိုင်မြဲစွာ ရပ်တည်နိုင်လိမ့်မည်။ ဘုရားသခင်၏ ဦးဆောင်ခြင်း၊ ကွယ်ကာခြင်းကို မလွဲမသွေ ခံရလိမ့်မည်။

အလုပ်လုပ်ရန်နှင့် တရားဟောရန်၊ အခြားသူများကို ထောက်ပံ့ရန်အလို့ငှာသာ မိမိတို့ကိုယ်ကို သမ္မာတရားများဖြင့် ပြင်ဆင်ကြသည့် လူအချို့ရှိသည်၊ ၎င်းတို့သည် ယင်းတို့ကို လက်တွေ့လုပ်ဆောင်ရန်ကို မဆိုထားနှင့်၊ မိမိတို့၏ ကိုယ်ပိုင်ပြဿနာများကို ဖြေရှင်းရန် မဟုတ်ချေ။ ၎င်းတို့ ပြောဆိုသည့်အရာသည် မှန်ကန်ပုံရပြီး သမ္မာတရားနှင့် ကိုက်ညီပုံရသော်လည်း ၎င်းတို့သည် ယင်းကို မိမိတို့ကိုယ်တိုင်နှင့် လုံးဝ မဆက်စပ်ကြသည့်အပြင် မိမိတို့၏ ကိုယ်ပိုင်အခြေအနေကို ဆင်ခြင်သုံးသပ်ခြင်း သို့မဟုတ် စိတ်ဖြာလေ့လာဆွေးနွေးခြင်းလည်း မပြုဘဲ ဟန်ဆောင်မှုကင်းသော ပုံစံဖြင့် အခြားသူများထံ ဖွင့်ဟခြင်းကိုမူ သာ၍ပင် မပြုကြပေ။ ဤတွင် ပြဿနာသည် အဘယ်နည်း။ ၎င်းတို့သည် သမ္မာတရားကို ၎င်းတို့၏ အသက်အဖြစ် အမှန်တကယ် လက်ခံပြီးဖြစ်သလော။ လက်မခံရသေးပေ။ လူတစ်ယောက်က ဟောကြားသော အယူဝါဒသည် မည်မျှ သန့်စင်နိုင်ပါစေ။ ထိုသူသည် သမ္မာတရား လက်တွေ့ကျမှုကို ပိုင်ဆိုင်သည်ဟု မဆိုလိုပေ။ သမ္မာတရားနှင့် ပြင်ဆင်ရန် သမ္မာတရားအတွင်းသို့ မိမိကိုယ်တိုင် ရှေးဦးစွာ ဝင်ရောက်ရမည်။ သမ္မာတရားကို နားလည်သောအခါ လက်တွေ့လုပ်ဆောင်ရမည်။ မိမိ၏ ကိုယ်ပိုင်ဝင်ရောက်မှုကို အာရုံမစိုက်ဘဲ အခြားလူတို့အား သမ္မာတရားကို ဟောကြားခြင်းအားဖြင့် ကြွားဝါဖို့ ရည်ရွယ်လျှင် ထိုသူ၏ ရည်ရွယ်ချက်က မှားယွင်းသည်။ ဤသို့လုပ်ဆောင်သော အယောင်ဆောင်ခေါင်းဆောင်များစွာရှိသည်။ ၎င်းတို့ နားလည်သော သမ္မာတရားများကို အခြားလူများဖြင့် မရပ်မနား မိတ်သဟာယဖွဲ့ကြသည်။ ယုံကြည်သူအသစ်များကို ပံ့ပိုးပေးကြပြီး လူတို့ကို သမ္မာတရားအား လက်တွေ့လုပ်ဆောင်ရန်၊ ၎င်းတို့၏တာဝန်များကို ကောင်းစွာထမ်းဆောင်ရန်၊ အပျက်သဘောမဆောင်ရန် သွန်သင်ကြသည်။ ဤစကားလုံးများသည် အလုံးစုံကောင်းမွန်သည်။ ချစ်ခင်ဖွယ်ပင်ဖြစ်သည်။ သို့သော် ထိုစကားများကို ပြောဆိုသူများသည် အဘယ်ကြောင့် သမ္မာတရားကို လက်တွေ့မလုပ်ဆောင်ကြသနည်း။ အဘယ်ကြောင့် အသက်ဝင်ရောက်မှုမရှိကြသနည်း။ ဤတွင် အမှန်တကယ် မည်သည့်အရာဖြစ်နေသနည်း။ ဤသို့သောသူတစ်ယောက်သည် သမ္မာတရားကို အမှန်တကယ် ချစ်သလော။ ပြောရန် ခက်ပေသည်။ ဤသည်မှာ ဣသရေလရှိ ဖာရိရှဲတို့က အခြားလူများထံသို့ ကျမ်းစာကို အသေးစိတ်ရှင်းလင်းပြသည့်တိုင် ၎င်းတို့ကိုယ်တိုင်က ဘုရားသခင်၏ ပညတ်တော်များကို မစောင့်ထိန်းနိုင်သည့်ပုံစံ ဖြစ်သည်။ သခင်ယေရှုပေါ်ထွန်းပြီး အမှုပြုသောအခါ ၎င်းတို့က ဘုရားသခင်၏အသံကိုကြားသော်လည်း သခင့်ကို အာခံခဲ့ကြသည်။ သခင်ယေရှုကို ကားစင်တင်ခဲ့ပြီး ဘုရားသခင်၏ ကျိန်ဆဲခြင်းကို ခံခဲ့ရသည်။ ထို့ကြောင့် သမ္မာတရားကို လက်မခံသော၊ လက်တွေ့မလုပ်ဆောင်သောသူအားလုံးသည် ဘုရားသခင်၏ ရှုတ်ချခြင်းကို ခံရလိမ့်မည်ဖြစ်သည်။ ၎င်းတို့ ဒုက္ခရောက်လိုက်လေခြင်းပါတကား။ ၎င်းတို့ဟောကြားသည့် စကားများနှင့် အယူဝါဒများသည် အခြားလူများကို ကူညီပေးနိုင်လျှင် အဘယ်ကြောင့် ၎င်းတို့ကို မကူညီနိုင်သနည်း။ ဤသို့သောသူကို လက်တွေ့ကျမှု မရှိသော ကြောင်သူတော်တစ်ယောက်အဖြစ် ကျွန်ုပ်တို့ ခေါ်ဆိုသင့်သည်။ ၎င်းတို့သည် အခြားလူများအား သမ္မာတရား စကားလုံးများဖြင့် ပံ့ပိုးပေးပြီး အခြားလူများကို လက်တွေ့လုပ်ဆောင်စေသည်။ သို့သော် ၎င်းတို့ကိုယ်တိုင်က အနည်းငယ်မျှပင် လက်တွေ့မလုပ်ဆောင်ပေ။ ဤသို့သောသူသည် အရှက်ကင်းမဲ့သည် မဟုတ်လော။ ၎င်းတို့သည် သမ္မာတရား လက်တွေ့ကျမှု မရှိပေ။ သို့တိုင်အောင် သမ္မာတရား လက်တွေ့ကျမှုကို ပိုင်ဆိုင်သည့်သူတစ်ယောက်အဖြစ် ဟန်ဆောင်ရန်အလို့ငှာ အခြားလူများအား စကားလုံးများနှင့် အယူဝါဒများကို တရားဟောသေးသည်။ ဤသည်မှာ လူများကို တမင်သက်သက် အထင်အမြင်မှားစေခြင်းနှင့် ထိခိုက်နစ်နာစေခြင်း မဟုတ်သလော။ ဤသို့သောသူသည် ထုတ်ဖော်ခြင်းနှင့် ဖယ်ရှားရှင်းလင်းခြင်းတို့ကို ခံရလျှင် သူ့ကိုယ်သူသာ အပြစ်တင်စရာရှိမည်ဖြစ်သည်။ ထိုသူသည် သနားဖို့ရန် ထိုက်တန်မည်မဟုတ်ပေ။ စကားလုံးများနှင့် အယူဝါဒများကိုသာ ဟောကြားပြီး သမ္မာတရားကို လက်တွေ့မလုပ်ဆောင်သူတစ်ယောက်သည် စစ်မှန်သော ပြောင်းလဲမှုကို ရရှိနိုင်ပါ၏လော။ သူသည် တစ်ပါးသူများကို လှည့်စားပြီး မိမိကိုယ်ကို ထိခိုက်အောင်လုပ်နေခြင်းပင် မဟုတ်လော။ သမ္မာတရားကို လိုက်စားခြင်းဆိုသည်မှာ လက်တွေ့လုပ်ဆောင်ခြင်းပင် ဖြစ်သည်။ သမ္မာတရားကို လက်တွေ့လုပ်ဆောင်ခြင်း၏ ရည်ရွယ်ချက်မှာ အကြင်သူ၏ ဖောက်ပြန်ပျက်စီးနေသော စိတ်သဘောထားများကို ဖြေရှင်းရန်နှင့် စစ်မှန်သော လူသားပုံသဏ္ဌာန်ကို နေထိုင်ရန်ဖြစ်သည်။ သို့သော်လည်း ထိုသူသည် သူ၏ ဖောက်ပြန်ပျက်စီးနေသော စိတ်သဘောထားများကို အသိအမှတ်မပြုပေ သို့မဟုတ် သူ၏ အခက်အခဲများကို ဖြေရှင်းရန် သမ္မာတရားကို အသုံးမပြုပေ။ သူသည် အခြားသူများကို မည်မျှပင် ရေလောင်းပေးသည်ဖြစ်စေ၊ ပံ့ပိုးပေးသည်ဖြစ်စေ၊ ထောက်ပံ့သည်ဖြစ်စေ သူသည် အသက်ဝင်ရောက်ရန် လမ်းကြောင်း မရှိသဖြင့် သို့မဟုတ် သူ၏စိတ်သဘောထားကို ပြောင်းလဲခြင်းမရှိသဖြင့် အမှန်တကယ်ဖြစ်သော ရလဒ်များကို မည်သည့်အခါမျှ ရရှိလိမ့်မည်မဟုတ်ပေ။ သမ္မာတရားအကြောင်း မိတ်သဟာယဖွဲ့ခြင်းသည် လူတို့၏ အခက်အခဲ သို့မဟုတ် ပြဿနာများကို မဖြေရှင်းနိုင်လေလျှင် သူတို့သည် နာပျော်ဖွယ်ကောင်းသော်လည်း အသုံးမဝင်သည့် စကားများနှင့် အယူဝါဒများကို ပြောဆိုနေခြင်းသာ မဟုတ်ပေလော။ သင့်စိတ်သဘောထားတွင် ပြောင်းလဲမှုတစ်ခုကို ရရှိလိုပါက သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်းတို့အပေါ် ဦးစွာအာရုံစိုက်ရမည်။ သင်သည် သမ္မာတရား၏ မည်သည့် ရှုထောင့်ကို နားလည်သည်ဖြစ်စေ ယင်းတို့ကို လက်တွေ့လုပ်ဆောင်ရန်အတွက် အာရုံစိုက်ရမည်။ သမ္မာတရားကို သင်၏လက်တွေ့လုပ်ဆောင်ခြင်းနှင့် တွေ့ကြုံခြင်း၌သာလျှင် သင်သည် ပြဿနာများကို ရှာဖွေတွေ့ရှိနိုင်မည်ဖြစ်ပြီး အထူးသဖြင့် သင်၏ ဖောက်ပြန်ပျက်စီးသော စိတ်သဘောထားများ ထုတ်ဖော်ခံရသည့်အချိန်တွင် သင်သိရှိနိုင်မည်ဖြစ်သည်။ ဤပြဿနာများကို ဖြေရှင်းရန် သမ္မာတရားကို သင်ရှာဖွေနိုင်လျှင် သင်သည် သမ္မာတရား လက်တွေ့ကျမှုသို့ ဝင်ရောက်လိမ့်မည်ဖြစ်ပြီး သင့်အသက်၏ စိတ်သဘောထားသည်လည်း ပြောင်းလဲလိမ့်မည်ဖြစ်သည်။ ထို့နောက် သမ္မာတရားကို လက်တွေ့လုပ်ဆောင်ခြင်းအကြောင်း ဆွေးနွေးသည့်အခါ သင့်တွင် လမ်းကြောင်းတစ်ခု ရှိလိမ့်မည်ဖြစ်ပြီး သင်သည် သမ္မာတရားအကြောင်း မိတ်သဟာယဖွဲ့သည့်အခါ ပြဿနာများကို ဖြေရှင်းနိုင်လိမ့်မည်ဖြစ်သည်။ ဤအချက်က သင်သည် သမ္မာတရားကို လက်တွေ့လုပ်ဆောင်ရန် ဆန္ဒရှိလျှင် သင်သည် သမ္မာတရားလက်တွေ့ကျမှုကို ပိုင်ဆိုင်လိမ့်မည်ဖြစ်ကြောင်း ပြသသည်။ သင်သည် သမ္မာတရားကို လက်တွေ့လုပ်ဆောင်ရန် ဆန္ဒရှိလျှင် သင်သည် တစ်ပါးသူများအတွက် ပံ့ပိုးပေးရန် အရည်အချင်းပြည့်မီမည်ဖြစ်သည်။ အကျိုးဆက်အနေဖြင့် ဘုရားသခင်သည် သင့်အား ချီးမွမ်းမည်ဖြစ်ပြီး လူအများက သင့်အား အသိအမှတ်ပြုလိမ့်မည်။


ဘုရားသခင်၏ အမှုတော်နှင့် စိတ်သဘောထားကို သိခြင်းနှင့်သက်ဆိုင်သော နှုတ်ကပတ်တော်များ

ကောက်နုတ်ချက် (၁၉)

လူအများစုသည် ဘုရားသခင်၏အမှုတော်ကို နားမလည်ကြသောကြောင့် ၎င်းတို့၏ ယုံကြည်မှုသည် အလွန်ပင် ချို့တဲ့လွန်းသည်။ ဘုရားသခင်၏ အမှုကို သိမြင်ခြင်းသည် မလွယ်ကူပေ။ ဘုရားသခင်၏အမှုတော်အားလုံးတွင် အစီအစဉ်တစ်ခုရှိပြီး ယင်းတို့အားလုံးကို ဘုရားသခင်၏ အချိန်အခါ၌ လုပ်ဆောင်ကြောင်း ရှေးဦးစွာ သိရမည်။ ဘုရားသခင်မည်သည့်အမှုကို မည်သည့်အချိန်တွင် ပြုလုပ်ကြောင်း လူသားသည် ထာဝရ နားလည်နိုင်စွမ်း မရှိပေ။ ဘုရားသခင်သည် အမှုတစ်ခုကို အချိန်တစ်ခု၌ လုပ်ဆောင်ပြီး၊ ကိုယ်တော်သည် နှောင့်နှေးကြန့်ကြာခြင်း မရှိ၊ သူ၏အမှုတော်ကို မည်သူမျှ မဖျက်ဆီးနိုင်ပေ။ သူ၏ အစီအစဉ်အတိုင်း သူ၏ရည်ရွယ်ချက်များအတိုင်း လုပ်ဆောင်ခြင်းသည် သူ၏အမှုတော်ကို သူပြုသည့် နိယာမဖြစ်ပြီး၊ ဤအရာကို မည်သူမျှပြောင်းလဲ၍ မရချေ။ ထိုအရာထဲ၌ ဘုရားသခင်၏ စိတ်သဘောထားကို သင်တွေ့မြင်သင့်သည်။ ဘုရားသခင်၏ အမှုတော်က မည်သူကိုမျှ မစောင့်ဆိုင်းသကဲ့သို့ အမှုအနည်းငယ်ကို ပြုရန် အချိန်ရောက်သည့်အခါ လုပ်ဆောင်ရမည်ဖြစ်သည်။ ပြီးခဲ့သည့် နှစ်အနည်းငယ်တွင် ဘုရားသခင်၏ အမှုတော်ကို သင်တို့အားလုံး တွေ့ကြုံရပြီးဖြစ်သည်။ မည်သူသည် လူတို့ကို သူ ထောက်ပံ့သည့် နည်းလမ်းကို ဖျက်ဆီးနိုင်သနည်း၊ သူ၏ စကားများကို ပြောရန်လိုအပ်သည့်အခါ သူပြောခြင်းမှလည်းကောင်း၊ အမှုကို ပြီးစီးရန်လိုအပ်သည့်အခါ ဆောင်ရွက်ခြင်းမှလည်းကောင်း အဘယ်သူသည် သူ့ကို တားဆီးနိုင်သနည်း။ ၎င်းတို့သည် ဧဝံဂေလိတရားကို စတင် ဖြန့်ဝေသည့်အခါ လူအများစုသည် မိမိတို့၏ ဘုရားနှုတ်ကပတ်တော်များနှင့်ဆိုင်သော စာအုပ်များကို အသင်းတော်တွင် ရှိသောသူများနှင့် ဘာသာရေးသမားများကို ပေးကြသည်။ ဤအရာ၏ ရလဒ်မှာ အဘယ်နည်း။ ဤလူများထဲတွင် အလွန်နည်းပါးသောသူတို့သည် ဘုရားသခင်၏ နှုတ်ကပတ်တော်များကို စုံစမ်းစစ်ဆေးခဲ့ကြ၏။ ၎င်းတို့အများစုက အသရေဖျက်တတ်ကြသည်၊ ဝေဖန်တတ်ကြပြီး ရန်လိုမှုအပြည့် ရှိကြသည်။ အချို့က ထိုစာအုပ်များကို မီးရှို့ကြသည်၊ အချို့က သိမ်းယူကြသည်၊ အချို့က ဧဝံဂေလိ ဖြန့်နေသောသူတို့ကို ရိုက်နှက်ပြီး မိမိတို့၏ အပြစ်ကို အတင်းဝန်ခံစေခဲ့ပြီး အချို့က ၎င်းတို့ကို ဖမ်းဆီးပြီး နှိပ်စက်ရန် ရဲများကိုပင် ခေါ်ခဲ့ကြသည်။ ထိုအချိန်တွင် ဂိုဏ်းဂဏများအားလုံးက ကသုတ်ကရက် အတိုက်အခံ လုပ်ခဲ့ကြသော်လည်း အဆုံးတွင် နိုင်ငံတော်၏ ဧဝံဂေလိတရားသည် တရုတ်ပြည်အနှံ့ ဖြန့်ဖြူးခြင်းခံခဲ့ရဆဲ ဖြစ်သည်။ ဘုရားသခင်၏ အလိုတော်ကို ဆောင်ရွက်ခြင်းအား မည်သူက နှောင့်ယှက်နိုင်သနည်း။ ဘုရားသခင်၏ နိုင်ငံတော် ဧဝံဂေလိတရား ပျံ့နှံ့မှုအား အဘယ်သူ တားဆီးနိုင်သနည်း။ ဘုရားသခင်၏ သိုးများက ဘုရားသခင်၏ အသံကို နားထောင်ကြပြီး ဘုရားသခင်၏ ရယူခြင်း ခံရသင့်သည့်သူများသည် အနှေးနှင့်အမြန် ရယူခြင်းခံကြရလိမ့်မည် ဖြစ်သည်။ ဤသည်မှာ မည်သူမျှ ဖျက်ဆီး၍မရနိုင်သည့်အရာတစ်ခု ဖြစ်သည်။ “ရှင်ဘုရင်၏ နှလုံးသားသည် မြစ်ရေကဲ့သို့ ယေဟောဝါ၏ လက်တော်တွင် ရှိ၏။ ယင်းကို သူ အလိုရှိသည့်နေရာတိုင်းသို့ လှည့်တော်မူသည်။” (သုတ္တံကျမ်း ၂၁:၁)ဟု ဖော်ပြသည့် သုတ္တံကျမ်းထဲမှ စာကြောင်းကဲ့သို့ပင် ဖြစ်သည်။ ဤသည်မှာ အရေးမပါသည့် လူများအတွက် သာ၍ပင် မှန်ကန်သည်၊ ဟုတ်ပါသလော။ ဘုရားသခင်တွင် မည်သည့်အချိန် မည်သည့်အမှု သူပြုရမည်ဆိုသည်နှင့်ပတ်သက်၍ သူ၏ ကိုယ်ပိုင် အကြံအစည်များနှင့် အစီအစဉ်များရှိသည်။ ဘုရားသခင်အတွက် ဤအရာ သို့မဟုတ် ထိုအရာကို လုပ်ဆောင်ရန် မဖြစ်နိုင်ဟု လူအချို့က အမြဲ ဝေဖန်ကြသော်လည်း ထိုသို့သော အယူအဆများသည် လူတို့၏ စိတ်ကူးစိတ်သန်းများသာ ဖြစ်သည်။ လူတို့သည် ထိခိုက်နစ်နာမှု မည်မျှ လုပ်ဆောင်ပြီး စာတန်က ဒုက္ခပြဿနာ မည်မျှ လှုံ့ဆော်သည်ဖြစ်စေ၊ ဘာမျှ ဖြစ်လာလိမ့်မည် မဟုတ်သကဲ့သို့ ဘုရားသခင်၏ အမှုတော်ကို ၎င်းတို့ တားဆီးနိုင်လိမ့်မည် မဟုတ်။ သန့်ရှင်းသော ဝိညာဉ်တော်၏ အလုပ်က အရာရာကို ဆုံးဖြတ်ပြီး လူတို့သည် သန့်ရှင်းသော ဝိညာဉ်တော်၏ အလုပ်မရှိဘဲ မည်သည့်အရာမျှ မပြီးမြောက်နိုင်ကြပေ။ ဤအရာနှင့်စပ်လျဉ်း၍ လူတို့သည် မည်သည့် အသိစိတ်မျိုး ပိုင်ဆိုင်သင့်သနည်း။ လူတစ်ဦးသည် သန့်ရှင်းသော ဝိညာဉ်တော် အလုပ်လုပ်နေခြင်းမရှိသည်ကို သဘောပေါက်သည့်အခါ မိမိတို့၏ ကိုယ်ပိုင် အယူအဆများကို လက်လွှတ်သင့်ပြီး မည်သည့်အရာကိုမျှ ကြောင်းကျိုးမမြင်ဘဲ မလုပ်ဆောင်ရန် ဂရုစိုက်သင့်သည်။ အမြော်အမြင်ရှိသော ရွေးချယ်မှုမှာ ဘုရားသခင်၏ ရည်ရွယ်ချက်များကို ရှာဖွေကာ ဘုရားသခင်၏ အချိန်ကို စောင့်ဆိုင်းရန် ဖြစ်သည်။ လူအချို့သည် မိမိတို့ကိုယ်ပိုင် လူသား အယူအဆများနှင့် စိတ်ကူးများပေါ် အမြဲမှီခိုပြီး ဘုရားသခင်ကို ကြိုတင်ဟန့်တားကြကာ ရလဒ်မှာ သန့်ရှင်းသော ဝိညာဉ်တော် အလုပ်လုပ်ခြင်းမရှိသကဲ့သို့ ၎င်းတို့၏ အားထုတ်မှုများ အချည်းနှီးဖြစ်သွားခြင်း ဖြစ်သည်။ သို့သော် လူတို့သည် မိမိတို့ လုပ်ဆောင်သင့်သည့်အရာကို လုပ်ရမည်ဖြစ်ပြီး မိမိတို့၏ တာဝန်ကို ဖြည့်ဆည်းရမည်။ တစ်စုံတစ်ရာ တလွဲလုပ်မိမည်ကို ကြောက်သည့်အတွက် မလှုပ်မယှက် သင် စောင့်ဆိုင်း၍ မရပေ။ ပြီးလျှင် သင့်အနေဖြင့် “ထိုအရာကို ဘုရားသခင် မလုပ်သေးပါ၊ ပြီးလျှင် ကျွန်ုပ်အား မည်သည့်အရာကို သူ လုပ်ဆောင်စေလိုသည်ဟု သူ မပြောသေးပါ။ ထို့ကြောင့် ယခုတွင် မည်သည့်အရာကိုမျှ ကျွန်ုပ် လုပ်မည် မဟုတ်ပါ”ဟု သေချာပေါက် ပြော၍မရပေ။ ဤသည်မှာ သင်၏ တာဝန်ကို လုပ်ဆောင်ရန် ပျက်ကွက်မှုတစ်ခု မဟုတ်လော။ ထိုအရာကို သင် သေချာစဉ်းစားရမည်။ အကြောင်းမှာ ထိုအရာသည် အသေးအမွှား ကိစ္စမဟုတ်သကဲ့သို့ စဉ်းစားရာတွင် အမှားတစ်ချက်က သင်၏ ရှေ့ရေးကို ပျက်စီးစေနိုင်သည် သို့မဟုတ် သင့်ကို ဖျက်ဆီးသွားနိုင်သည်။

ဘုရားသခင်၏ စီမံခန့်ခွဲမှု အစီအစဉ်တွင် ဘုရားသခင် လုပ်ဆောင်သည့် မည်သည့်အရာမဆိုသည် အချိန်ဇယားဖြင့်၊ သင့်တော်သည့်အချိန်တွင် အလွန် တိကျစွာ လုပ်ဆောင်ခြင်းဖြစ်ပြီး “ဤအရာအလုပ်ဖြစ်မည်မဟုတ်၊ ထိုအရာ အလုပ်ဖြစ်မည်မဟုတ်၊ ဤအရာက သင့်ကို မည်သည့်နေရာမျှ ရောက်စေမည်မဟုတ်”ဟု ပြောသည့် လူများ၏ စိတ်ကူးအတိုင်း လုပ်ဆောင်ခြင်း လုံးဝ မဟုတ်ပေ။ ဘုရားသခင်သည် အနန္တတန်ခိုးရှင်ဖြစ်ပြီး ဘုရားသခင်အတွက် မည်သည့်အရာမျှ မခက်ပေ။ ပညတ်တော်ခေတ်မှသည် ကျေးဇူးတော်ခေတ်မှနေ၍ နိုင်ငံတော်ခေတ်ထိတိုင် ဘုရားသခင်၏ အမှုတော် အဆင့်တိုင်းသည် ဖြစ်နိုင်ခြေမရှိဟု တွေးထင်သည့် လူတို့၏ အယူအဆများကို ဆန့်ကျင်လျက် လုပ်ဆောင်ထားပြီးဖြစ်သည်။ မည်သို့ဆိုစေ အဆုံးတွင် အားလုံး ဖြစ်လာသည်။ ပြီးလျှင် စာတန်သည် လုံးဝ အရှက်ရကာ ကျရှုံးသွားပြီး လူတို့သည် မိမိတို့နှုတ်များကို ပိတ်နေကြသည်။ လူတို့သည် မည်သည့်အရာကို လုပ်ဆောင်နိုင်သနည်း။ သမ္မာတရားကိုပင် ၎င်းတို့ လက်တွေ့မလုပ်ဆောင်နိုင်ကြဘဲ မာနထောင်လွှားကာ စိတ်ကြီးဝင်နိုင်ကြဆဲဖြစ်ကာ မည်သည့်အရာကိုမဆို ၎င်းတို့ လုပ်ဆောင်နိုင်သည်ဟု တွေးထင်ကြဆဲဖြစ်သည်။ ပြီးလျှင် ၎င်းတို့၏ စိတ်နှလုံးများသည် လွန်ကဲသော လိုအင်ဆန္ဒများနှင့်ပြည့်ကာ စစ်မှန်သည့် သက်သေကို လုံးဝ မခံကြပေ။ “ဘုရားသခင်၏ နေ့ရက်သည် မကြာမီ ရောက်လာမည်၊ ကျွန်ုပ်တို့ နောက်ထပ် ဆင်းရဲဒုက္ခခံရန် မလိုတော့ပါ၊ ကောင်းမွန်သည့် ဘဝတစ်ခုကို ကျွန်ုပ်တို့ ရလိမ့်မည်ဖြစ်ပြီး အဆုံးသတ်ကို မြင်နေရပြီ”ဟု ပြောသည့် လူများပင် ရှိသည်။ သင်တို့ကို ငါ ပြောပါရစေ၊ ထိုသို့သော လူများသည် အလေးအနက်မထားဘဲ အလိုက်သင့်နေပြီး ကရော်ကမည် နိုင်နေခြင်းသာ ဖြစ်ကာ အဆုံးတွင် ၎င်းတို့သည် အပြစ်ပေးခြင်းသာ ခံရလိမ့်မည်ဖြစ်၍ မည်သည့်အရာမျှ ရရှိကြလိမ့်မည်မဟုတ်။ ဘုရားသခင်၏ နေ့ရက်ကို မြင်ရခြင်းနှင့် ကြီးမားသော ကပ်ဘေးကို လွတ်မြောက်ခြင်းအတွက် ဘုရားသခင်ကို ယုံကြည်ခြင်းသည် လူတစ်ဦးအား သမ္မာတရားနှင့် အသက်ကို ရရှိရန် ထောက်ကူပေးနိုင်သလော။ ကပ်ဘေးကို လွတ်မြောက်ရန်နှင့် ဘုရားသခင်၏ နေ့ရက်ကို မြင်ရရန် ဘုရားသခင်ကို ယုံကြည်သောသူ မည်သူမဆိုသည် ပျက်စီးဆုံးရှုံးလိမ့်မည်။ သို့သော် သမ္မာတရားကို လိုက်စားရန်နှင့် စိတ်သဘောထား၌ ပြောင်းလဲခြင်းတစ်ခုမှတစ်ဆင့် ကယ်တင်ခံရရန် ယုံကြည်သောသူများသည် ရှင်ကျန်ကြလိမ့်မည်။ ဤသူများသည် ဘုရားသခင်၌ စစ်မှန်သော ယုံကြည်သူများဖြစ်သည်။ ထိုနားဝေတိမ်တောင်ဖြစ်သည့် ယုံကြည်သူများမှာ နောက်ဆုံးတွင် မည်သည့်အရာမျှ ရရှိကြလိမ့်မည်မဟုတ်၊ အချည်းနှီး အလုပ်လုပ်ခြင်းသာဖြစ်လိမ့်မည်ဖြစ်ပြီး သာ၍ ကြီးလေးစွာ အပြစ်ပေးခံရလိမ့်မည်။ လူအားလုံးသည် ပြင်းထန်သော ထိုးထွင်းအမြင် ချို့တဲ့မှု ရှိကြသည်။ ဘုရားသခင်ကို ယုံကြည်သော်လည်း မိမိတို့ အလုပ်တာဝန်များကို မမြင်သကဲ့သို့ ကောက်ကျစ်ဆိုးယုတ်သည့် အရာများအကြောင်းကို အမြဲ တွေးနေကြသူများသည် မကောင်းမှုပြုသူများဖြစ်သည်။ ၎င်းတို့သည် မယုံကြည်သူများဖြစ်ပြီး မိမိတို့ကိုယ်ကိုသာ ထိခိုက်နစ်နာစေနိုင်သည်။ ယုံကြည်သူများနှင့် ဘာသာတရားမရှိသောသူများ နှစ်ဦးလုံးသည် ဘုရားသခင်၏ လက်ထဲတွင်ရှိသည် မဟုတ်လော။ ဘုရားသခင်၏ လက်တော်ကို အဘယ်သူ လွတ်မြောက်နိုင်သနည်း။ မည်သူမျှ မလွတ်မြောက်နိုင်ပေ။ လွတ်မြောက်သောသူများသည် နောက်ဆုံးတွင် ဘုရားသခင်ထံ ပြန်လာရမည်ဖြစ်ပြီး အပြစ်ဒဏ်ပေးခြင်းခံရမည်ဖြစ်သည်။ ဤသည်မှာ သိသာထင်ရှားသည်။ လူတို့က အဘယ်ကြောင့် ရှင်းလင်းစွာ မမြင်နိုင်ကြသနည်း။

လူအချို့သည် အနန္တတန်ခိုးရှင် ဘုရားသခင်ကို ယုံကြည်ကြသော်လည်း ဘုရားသခင်၏ အနန္တတန်ခိုးနှင့်ဆိုင်သော အသိပညာ စိုးစဉ်းမျှ မရှိကြပေ။ ၎င်းတို့သည် အောက်ပါ မေးခွန်းနှင့်ပတ်သက်၍ မပြတ် စိတ်ရှုပ်ထွေးကြသည်။ “ဘုရားသခင်သည် အနန္တတန်ခိုးရှင်ဖြစ်သည့်အတွက်၊ ဩဇာအာဏာရှိပြီး အရာခပ်သိမ်းအပေါ် အချုပ်အခြာအာဏာ စွဲကိုင်နိုင်သည့်အတွက် အဘယ်ကြောင့် စာတန်ကို သူ ဖန်ဆင်းခဲ့သေးသနည်း၊ ထိုစာတန်ကို လူသားမျိုးနွယ်အား အနှစ် ၆၀၀၀ ကြာ ဖျက်ဆီးခွင့်ပေးပြီး ကမ္ဘာလောကကို ပရမ်းပတာအခြေအနေတစ်ခုသို့ တွန်းပို့ခွင့်ပေးသေးသနည်း။ စာတန်ကို ဘုရားသခင်က အဘယ်ကြောင့် မဖျက်ဆီးရသနည်း။ စာတန်သည် ဖယ်ရှားရှင်းလင်းခြင်းခံခဲ့ရလျှင် လူတို့သည် ကောင်းမွန်သည့် ဘဝရကြမည်မဟုတ်လော”ဟူ၍ ဖြစ်သည်။ ဤသည်မှာ လူအများစု တွေးထင်ကြသည့် နည်းလမ်းဖြစ်သည်။ ဤကိစ္စရပ်ကို သင်တို့ ယခု ရှင်းပြနိုင်ကြသလော။ ဤအရာတွင် ရူပါရုံများနှင့်စပ်လျဉ်းသည့် သမ္မာတရား ပါဝင်သည်။ ဤမေးခွန်းကို များစွာသောသူတို့က စဉ်းစားကြပြီးဖြစ်သော်လည်း ယခု သင်တို့တွင် အခြေခံအုတ်မြစ်နှင့်ဆိုင်သော အရာတစ်ခု ရှိကြပြီဖြစ်သဖြင့် ထိုအရာကြောင့် ဘုရားသခင်ကို သင်တို့ သံသယဖြစ်ကြလိမ့်မည် မဟုတ်။ သို့ရာတွင် ဤအရာနှင့်ပတ်သက်သည့် ရှုပ်ထွေးမှုကို ရှင်းလင်းရမည်ဖြစ်သည်။ “ဘုရားသခင်သည် အဘယ်ကြောင့် ကောင်းကင်တမန်မင်းအား သူ့ကို သစ္စာဖောက်ခွင့်ပေးခဲ့သနည်း။ ကောင်းကင်တမန်မင်းအနေဖြင့် သူ့ကို သစ္စာဖောက်နိုင်စွမ်း ရှိသည်ကို ဘုရားသခင် မသိခဲ့ခြင်းသည် ဖြစ်နိုင်မည်လော။ ထိုကောင်းကင်တမန်မင်းကို ဘုရားသခင် ထိန်းချုပ်ရန် ပျက်ကွက်ခဲ့သလော၊ သူ အခွင့်ပေးခဲ့သလော သို့မဟုတ် ဘုရားသခင်တွင် ရည်ရွယ်ချက်တစ်ခုခု ရှိခဲ့သလော” ဟု မေးသောလူအချို့ ရှိသည်။ လူတို့အနေဖြင့် ဤမေးခွန်းထုတ်ခြင်းသည် ပုံမှန်ဖြစ်ပြီး ဤမေးခွန်းတွင် ဘုရားသခင်၏ စီမံခန့်ခွဲမှု အစီအစဉ်တစ်ခုလုံး ပါဝင်သည်ကို ၎င်းတို့ သိသင့်ကြသည်။ ကောင်းကင်တမန်မင်းတစ်ပါး ရှိရန်အတွက် ဘုရားသခင် စီစဉ်ခဲ့ခြင်းဖြစ်ပြီး ဘုရားသခင်အပေါ် ဤကောင်းကင်တမန်မင်း၏ သစ္စာဖောက်ခြင်းကို ဘုရားသခင်က ခွင့်ပြုထားခြင်းဖြစ်ပြီး သူ စီစဉ်ထားခြင်းလည်း ဖြစ်သည်။ ထိုအရာသည် ဘုရားသခင်၏ စီမံခန့်ခွဲမှု အစီအစဉ်၏ နယ်ပယ်အတွင်းတွင် ကျရောက်သည်မှာ သေချာသည်။ ကောင်းကင်တမန်မင်းက သူ့ကို သစ္စာဖောက်ခဲ့ပြီးသည့်နောက်တွင် ဘုရားသခင်သည် သူ ဖန်ဆင်းခဲ့ပြီးဖြစ်သည့် လူသားမျိုးနွယ်ကို ကောင်းကင်တမန်မင်းအား ဖျက်ဆီးခွင့်ပေးခဲ့သည်။ လူသားမျိုးနွယ်အနေဖြင့် မြွေ၏ သွေးဆောင်ခြင်းခံရကာ စာတန်၏ ဖောက်ပြန်ပျက်စီးစေခြင်းခံရရန်အလို့ငှာ ဘုရားသခင်က စာတန်ကို ထိန်းချုပ်ရန် ပျက်ကွက်ခဲ့ခြင်းမဟုတ်ဘဲ စာတန်အား ဤအရာကို လုပ်ဆောင်ခွင့်ပေးခဲ့သူမှာ ဘုရားသခင် ဖြစ်သည်။ ဤအရာဖြစ်ပျက်ရန်အတွက် သူ၏ ခွင့်ပြုချက်ကို သူ ပေးခဲ့ပြီးနောက်တွင်သာ ဘုရားသခင်သည် သူ၏ စီမံခန့်ခွဲမှု အစီအစဉ်နှင့် လူသားမျိုးနွယ်ကို ကယ်တင်သည့် သူ၏ အမှုတော်ကို အစပြုခဲ့ခြင်း ဖြစ်သည်။ လူသည် ဤနေရာတွင် နက်နဲမှုကို နားလည်သဘောပေါက်နိုင်သလော။ လူသားမျိုးနွယ်သည် စာတန်၏ ဖျက်ဆီးခြင်းကို ခံခဲ့ရပြီးသောအခါ ဘုရားသခင်သည် လူသားမျိုးနွယ်အပေါ် စီမံခန့်ခွဲသည့် သူ၏အမှုကို စတင်ခဲ့သည်။ ပထမဦးစွာ သူသည် ပညတ်တော်ခေတ်၏ အမှုကို ဣသရေလနိုင်ငံတွင် ပြုခဲ့သည်။ နှစ်ပေါင်း နှစ်ထောင် ကုန်လွန်ခဲ့ပြီးနောက် သူသည် ကျေးဇူးတော်ခေတ်၌ ကားစင်တင်ခံရခြင်း အမှုကို သူ လုပ်ဆောင်ခဲ့ပြီး လူသားမျိုးနွယ်အပေါင်း ရွေးနှုတ်ကယ်တင်ခြင်းကို ခံခဲ့ရသည်။ နောက်ဆုံးသောကာလ အချိန်တွင် သူသည် နောက်ဆုံးသောကာလရှိ လူစုကို သိမ်းပိုက်ပြီး ကယ်တင်ဖို့ နောက်တစ်ကြိမ် လူ့ဇာတိခံယူလေသည်။ နောက်ဆုံးသောကာလတွင် မွေးဖွားခဲ့သောသူများမှာ မည်ကဲ့သို့ လူအမျိုးအစား ဖြစ်သနည်း။ ၎င်းတို့မှာ စာတန်၏ ဖျက်ဆီးခြင်းကို နှစ်ထောင်ချီ ခံခဲ့ပြီးသောသူများ ဖြစ်ကြပြီး လူသားပုံသဏ္ဌာန်မရှိတော့သည့်တိုင်အောင် ပြင်းပြင်းထန်ထန် ဖျက်ဆီးခြင်းကို ခံခဲ့ပြီးသောသူများ ဖြစ်သည်။ သို့သော်လည်း ဘုရားနှုတ်ကပတ်တော်များ၏ တရားစီရင်ခြင်း၊ ပြစ်တင်ဆုံးမခြင်းနှင့် ထုတ်ဖော်ခြင်းကို တွေ့ကြုံပြီးနောက်၊ သိမ်းပိုက်ခြင်းကို ခံပြီးနောက် ၎င်းတို့သည် ဘုရားသခင်၏ နှုတ်ကပတ်တော်ထဲမှ သမ္မာတရားကို ရကြပြီး ဘုရားသခင်၏ လက်ခံယုံကြည်စေခြင်းကို ရိုးသားစွာ ခံကြသည်၊ ၎င်းတို့သည် ဘုရားသခင်အကြောင်း သိနားလည်ခြင်းကို ရရှိကြပြီး ဘုရားသခင်ကို အကြွင်းမဲ့ ကျိုးနွံနာခံနိုင်ပြီး သူ၏ ရည်ရွယ်ချက်များကို ဖြည့်ဆည်းနိုင်ကြသည်။ အဆုံးတွင် ဘုရားသခင်၏ စီမံခန့်ခွဲမှုအစီအစဉ်မှတစ်ဆင့် ရရှိသော လူစုတစ်စုသည် ဤကဲ့သို့ လူများ ဖြစ်လိမ့်မည်။ စာတန်အားဖြင့် ဖျက်ဆီးခြင်း မခံရသေးသည့် လူများသည် ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်လိမ့်မည်ဟု သင်ထင်သလော၊ သို့မဟုတ် စာတန်၏ ဖျက်ဆီးခြင်း ခံရပြီးဖြစ်ကာ နောက်ဆုံးတွင် ကယ်တင်ခြင်းခံရသည့် သူများသည် ဘုရားအလိုတော်ကို ဖြည့်ဆည်းမည်ဟု ထင်သလော။ စီမံခန့်ခွဲမှုအစီအစဉ်တစ်ခုလုံး တစ်လျှောက်တွင် ရလိမ့်မည် ဖြစ်သော လူများသည် ဘုရားသခင်၏ ရည်ရွယ်ချက်များကို နားလည်နိုင်သော၊ ဘုရားသခင်ထံမှ သမ္မာတရားကို ရရှိပြီး ဘုရားသခင် သတ်မှတ်ထားသော အသက်နှင့် လူသားပုံသဏ္ဌာန်ကို ပိုင်ဆိုင်သော လူစုတစ်စု ဖြစ်သည်။ လူသားများကို ဘုရားသခင် ကနဦးဖန်ဆင်းခဲ့သည့်အချိန်က ၎င်းတို့တွင် လူသားပုံသဏ္ဌာန်နှင့် လူ့အသက်တို့ ရှိရုံမျှသာ ဖြစ်သည်။ သို့ရာတွင် ၎င်းတို့သည် လူသားများကို ဘုရားသခင် တောင်းဆိုသည့် သမ္မာတရားကို မပိုင်ဆိုင်သကဲ့သို့ လူသားတို့ အသက်ရှင်နေထိုင်ပြီးဖြစ်မည်ဟု ဘုရားသခင် အစဉ်သဖြင့် မျှော်လင့်ခဲ့သော လူသားပုံသဏ္ဌာန်ကို ၎င်းတို့ အသက်ရှင်နေထိုင်နိုင်ခြင်း မရှိခဲ့ချေ။ အဆုံးတွင် ရရှိမည့် လူတစ်စုသည် နောက်ဆုံးတွင် ကျန်ရစ်မည့် လူများဖြစ်ပြီး ဤသည်တို့သည် ဘုရားသခင် ရရှိသည့် လူများဖြစ်သည်။ ၎င်းတို့ကို ဘုရားသခင်က အားရပြီး ၎င်းတို့ကလည်း ဘုရားသခင်ကို ကျေနပ်စေသည်။ စီမံခန့်ခွဲမှုနှင့်ဆိုင်သော အမှုတော်၏ ထောင်စုနှစ်အချို့ တစ်လျှောက်တွင် နောက်ဆုံး၌ သူ ကယ်တင်ပြီးဖြစ်သော ဤလူများသည် အကျိုးအရရှိဆုံး ဖြစ်ကြလေပြီ။ ဤလူတို့ ရရှိပြီးဖြစ်သည့် သမ္မာတရားသည် ဘုရားသခင်က စာတန်နှင့် သူ၏ စစ်ပွဲမှတစ်ဆင့် ပေးထားသည့် ရေလောင်းပေးခြင်းနှင့် အာဟာရ အတိအကျ ဖြစ်လေပြီ။ ဤအဖွဲ့တွင်ရှိသည့် လူများသည် အစအဦး၌ ဘုရားသခင် ဖန်ဆင်းခဲ့သည့်သူများထက် များစွာ သာ၍ ကောင်းမွန်ကြသည်။ ၎င်းတို့သည် ဖောက်ပြန်ပျက်စီးခဲ့ကြသော်လည်း ဤသည်မှာ ရှောင်လွှဲမရနိုင်ခဲ့သကဲ့သို့ ဘုရားသခင်၏ စီမံခန့်ခွဲမှု အစီအစဉ်၏ နယ်ပယ်အတွင်းတွင် ကျရောက်သည့် ကိစ္စရပ်တစ်ခု ဖြစ်သည်။ ဤအရာက သူ၏ အနန္တတန်ခိုးနှင့် ဉာဏ်ပညာတို့အပြင် ဘုရားသခင် စီစဉ်ပြီးဖြစ်သည့်၊ ကြံစည်ကာ စွမ်းဆောင်ရရှိပြီးဖြစ်သည့် အရာဟူသမျှသည် အကြွင်းမဲ့ အကြီးမြတ်ဆုံးဖြစ်သည်ဟူသည့် အချက်တို့ကို အပြည့်အဝ ထုတ်ဖော်ပြလေသည်။ ထို့နောက်ပိုင်းတွင် သင်သည် “ဘုရားသခင်က အနန္တတန်ခိုးရှိလျှင် ကောင်းကင်တမန်မင်းက သူ့ကို အဘယ်သို့ဖြစ်ပြီး သစ္စာဖောက်နိုင်သေးသနည်း။ ထို့နောက် ဘုရားသခင်က ထိုကောင်းကင်တမန်မင်းကို မြေကြီးသို့ ပစ်ချခဲ့ပြီး ထိုနေရာတွင် လူသားမျိုးနွယ်ကို ဖျက်ဆီးခွင့် ပေးခဲ့သည်။ ဤအရာ၏ အဓိပ္ပာယ်မှာ အဘယ်နည်း”ဟု တစ်ဖန် အမေးခံရလျှင်၊ သင်က “ဤကိစ္စရပ်သည် ဘုရားသခင်၏ စီမံမှုအတွင်းတွင် ကျရောက်ပြီး အရေးအပါဆုံး ဖြစ်သည်။ လူသည် ထိုအရာကို လုံးဝ နားလည်သဘောပေါက်နိုင်ခြင်းမရှိသော်လည်း လူက သဘောပေါက်ကာ အလှမ်းမီနိုင်သည့် အဆင့်မှနေ၍ ဘုရားသခင် လုပ်ဆောင်ခဲ့သည့်အရာသည် အလွန် အဓိပ္ပာယ်ရှိကြောင်းကို မြင်၍ရသည်။ ဤသည်မှာ ဘုရားသခင်သည် ခဏတာ သတိလစ်ဟင်းခြင်းတစ်ခု ရှိသည် သို့မဟုတ် သူသည် ထိန်းချုပ်မှု ဆုံးရှုံးကာ အမှုအရာများကို စီမံရန် နည်းလမ်းမရှိသကဲ့သို့ ထို့နောက်တွင် သူက ‘ကောင်းကင်တမန်မင်းသည် မည်သို့ဆိုစေ သစ္စာဖောက်ခြင်းတွင် ပါဝင်ပတ်သက်ခဲ့သောကြောင့် ငါသည်လည်း ထိုအရာနှင့်ပတ်သက်၍ မထူးတော့သည့်အတူတူ ဆက်လုပ်ကာ ထိုကောင်းကင်တမန်မင်းက လူသားမျိုးနွယ်အားလုံးကို ဖျက်ဆီးပြီးနောက်မှသာ ငါ ကယ်တင်လိုက်မည်’ ဟု ပြောလျက် စာတန်၏ လှည့်ကွက်များကို သူ့အပေါ် ပြန်သုံးခြင်းဖြစ်သည်ဟု ပြောရန် သေချာပေါက်မဟုတ်ပေ။ ဤသည်မှာ လုံးဝ မမှန်ကန်ပေ”ဟု ပြောနိုင်သည်။ ဤကိစ္စရပ်သည် ဘုရားသခင်၏ စီမံခန့်ခွဲမှု အစီအစဉ်၏ နယ်ပယ်အတွင်းတွင် ကျရောက်သည်ကို အနည်းဆုံးအနေဖြင့် လူတို့ သိသင့်ကြသည်။ မည်သည့် အစီအစဉ်နည်း။ ပထမအဆင့်တွင် ကောင်းကင်တမန်မင်းတစ်ပါး ရှိခဲ့၏။ ဒုတိယအဆင့်တွင် ကောင်းကင်တမန်မင်းက သစ္စာဖောက်ခဲ့သည်။ တတိယအဆင့်တွင် ကောင်းကင်တမန်မင်း၏ သစ္စာဖောက်ခြင်းနောက်တွင် သူသည် လူသားမျိုးနွယ်ကို ဖောက်ပြန်ပျက်စီးစေရန် ၎င်းတို့ကြား ရောက်လာပြီးနောက် ဘုရားသခင်က လူသားမျိုးနွယ်ကို စီမံခန့်ခွဲသည့် သူ၏ အမှုတော်ကို အစပြုခဲ့သည်။ လူတို့သည် ဘုရားသခင်ကို ယုံကြည်သည့်အခါ ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သော ရူပါရုံကို ၎င်းတို့ နားလည်ရမည်။ အချို့သည် သမ္မာတရား၏ ဤသွင်ပြင်လက္ခဏာကို လုံးဝ နားမလည်ကြ၊ ဖြေရှင်းမရနိုင်သည့် ဆန့်ကျင်ကွဲလွဲမှုများစွာ ရှိသည်ဟု အမြဲ ခံစားနေကြသည်။ သိနားလည်မှုမရှိဘဲ ၎င်းတို့ မသေမချာဖြစ်ကြပြီး ၎င်းတို့ မသေချာကြလျှင် ရှေ့ဆက်သွားရန် အားအင် မရှိကြချေ။ သမ္မာတရားမရှိဘဲနှင့် တိုးတက်မှုတစ်ခုခု လုပ်ဆောင်ရန် ခက်ခဲသည်။ ထို့ကြောင့် ပြဿနာတစ်ခုနှင့် ရင်ဆိုင်ရသည့်အခါ သမ္မာတရား မရှာဖွေသောသူတို့အတွက် အမှန်တကယ် ခက်ခဲပေသည်။ ဤမိတ်သဟာယသည် သင်တို့ကို နားလည်စေရန် အထောက်အကူပြုပြီလော။ ဘုရားသခင်က လူသားမျိုးနွယ်ကို ကယ်တင်ရန် စီမံခန့်ခွဲမှု အစီအစဉ် ရှိခဲ့သည်မှာ ကောင်းကင်တမန်မင်း၏ သစ္စာဖောက်မှုနောက်တွင်သာ ဖြစ်သည်။ ကောင်းကင်တမန်မင်းက မည်သည့်အချိန်တွင် သူ၏ သစ္စာဖောက်ခြင်းကို အစပြုခဲ့သနည်း။ သူ၏ သစ္စာဖောက်ခြင်းကို ထုတ်ဖော်ပြခဲ့သည့် အရာအချို့ မုချရှိခဲ့သည်။ ကောင်းကင်တမန်မင်း၏ သစ္စာဖောက်ခြင်းတွင် ဖြစ်စဉ်တစ်ခု ရှိခဲ့သည်။ ယင်းမှာ စာသားက သရုပ်ဖော်ထားသလောက် သေချာပေါက် မရိုးရှင်းနိုင်ပေ။ ထိုအရာသည် ယေရှုအပေါ် ယုဒ၏ သစ္စာဖောက်ခြင်းကဲ့သို့ ဖြစ်သည်။ ဖြစ်စဉ်တစ်ခု ရှိသည်။ သူသည် သခင်ယေရှုနောက်လိုက်ပြီးနောက် မကြာမီတွင်ပင် သစ္စာဖောက်ခဲ့ခြင်း မဟုတ်ပေ။ ယုဒသည် သမ္မာတရားကို မချစ်ခဲ့ပေ၊ ငွေကို တပ်မက်ခဲ့ပြီး အမြဲ ငွေခိုးယူခြင်းရှိခဲ့သည်။ ဘုရားသခင်က သူ့ကို စာတန်ထံ ပေးအပ်ခဲ့ပြီးနောက် ယေရှုကို သူ သစ္စာဖောက်ရန် အစပြုခဲ့သည်။ ယုဒသည် တစ်ဆင့်ပြီးတစ်ဆင့် အကျင့်ပျက်လာခဲ့ပြီး အချို့သော တိကျသည့် အခြေအနေများတွင် အချိန်ကျလာသည့်အခါ ယေရှုကို သူ သစ္စာဖောက်ခဲ့သည်။ လူတို့ အကျင့်ပျက်ပြားခြင်းအတွက် ပုံမှန်ပုံစံတစ်ခုရှိပြီး ဖြစ်မည်ဟု လူတို့ စိတ်ကူးသလောက် မရိုးရှင်းပေ။ လောလောလတ်လတ်တွင် ဘုရားသခင်၏ စီမံခန့်ခွဲမှု အစီအစဉ်တွင်ရှိသည့် အရာများကို လူတို့က ဤအတိုင်းအတာထိတာ နားလည်နိုင်ကြသည်။ သို့သော် ၎င်းတို့အနေဖြင့် ဝိညာဉ်ရင့်သန်မှုတွင် ကြီးထွားသည့်အခါ ယင်း၏ အရေးပါမှုကို သာ၍ နက်ရှိုင်းစွာ သဘောပေါက်နိုင်ကြလိမ့်မည် ဖြစ်သည်။

ကောက်နုတ်ချက် (၂၀)

ဖောက်ပြန်ပျက်စီးသော လူသားများအားလုံးတွင် စာတန်ဆန်သော သဘာဝတစ်ခု ရှိကြသည်။ ၎င်းတို့အားလုံးတွင် စာတန်ဆန်သော စိတ်သဘောထားတစ်ခုရှိကြပြီး ဘုရားသခင်ကို နေရာမရွေး၊ အချိန်မရွေး သစ္စာဖောက်နိုင်သည်။ လူအချို့က “ဘုရားသခင်သည် လူသားများကို ဖန်ဆင်းခဲ့ပြီး ၎င်းတို့သည် သူ၏ လက်ထဲတွင်ရှိကြသည်။ လူသားများကို ဘုရားသခင်အား သစ္စာဖောက်ခွင့်ပေးမည့်အစား အဘယ်ကြောင့် ဘုရားသခင်က ၎င်းတို့ကို မကာကွယ်သနည်း။ ဘုရားသခင်သည် အနန္တတန်ခိုးရှိသည် မဟုတ်လော”ဟု မေးကြသည်။ ဤသည်မှာ ဧကန်အမှန် မေးခွန်းတစ်ခု ဖြစ်သည်။ ဤအရာနှင့်ပတ်သက်၍ မည်သည့်ပြဿနာကို သင်တို့ တွေ့ရှိနိုင်သနည်း။ ဘုရားသခင်တွင် အနန္တတန်ခိုးရှိသော ဘက်ခြမ်းတစ်ခုရှိပြီး လက်တွေ့ကျသော ဘက်ခြမ်းတစ်ခုလည်းရှိသည်။ လူတို့သည် စာတန်၏ ဖျက်ဆီးခြင်းကို မခံရဘဲ ဘုရားသခင်ကို သစ္စာဖောက်နိုင်သည်။ လူသားများသည် ဘုရားသခင်ကို ၎င်းတို့ ကိုးကွယ်သင့်ပုံနှင့် စာတန်ကို စွန့်ပယ်သင့်ပုံ၊ စာတန်နှင့် ပတ်သက်ခြင်းမရှိဘဲ ဘုရားသခင်ကို ကျိုးနွံနာခံသင့်ပုံအရ မိမိတို့ကိုယ်ပိုင် စိတ်ခံစားချက်အရဖြစ်သော အလိုဆန္ဒမရှိကြချေ။ ဘုရားသခင်တွင် သမ္မာတရား၊ အသက်နှင့် လမ်းခရီးရှိသည်။ ဘုရားသခင်သည် ပုန်ကန်ပြစ်မှားမရနိုင်ပေ။ လူသားများသည် ၎င်းတို့ထဲ၌ ဤအရာများတစ်ခုမျှ မရှိကြချေ။ စာတန်၏ သဘာဝတွင်ရှိသည့် အရာများကို ၎င်းတို့ မရိပ်စားမိကြသကဲ့သို့ သမ္မာတရားကို လုံးဝ နားမလည်ကြပေ။ ထို့ကြောင့် ဘုရားသခင်ကို နေရာမရွေး၊ အချိန်မရွေး သစ္စာဖောက်နိုင်ကြသည်။ ထို့အပြင် လူတို့သည် စာတန်၏ ဖောက်ပြန်ပျက်စီးစေခြင်းခံရပြီးနောက်တွင် ၎င်းတို့အထဲ၌ စာတန်၏ အမှုအရာများရှိကြပြီး ဘုရားသခင်ကို သစ္စာဖောက်ရန် ၎င်းတို့အတွက် သာ၍ လွယ်ကူလေသည်။ ဤသည်မှာ ပြဿနာဖြစ်၏။ သင်သည် ဘုရားသခင်၏ လက်တွေ့ကျသော ဘက်ခြမ်းကိုသာ မြင်ပြီး ဘုရားသခင်၏ အနန္တတန်ခိုးရှိသော ဘက်ခြမ်းကို မမြင်လျှင် ဘုရားသခင်ကို သစ္စာဖောက်ရန်နှင့် ခရစ်တော်ကို သာမန်လူတစ်ဦးကဲ့သို့မြင်ရန် သင့်အတွက် လွယ်ကူလိမ့်မည်ဖြစ်ပြီး လူသားမျိုးနွယ်ကို ကယ်တင်ရန် အလွန်များသည့် သမ္မာတရားများစွာကို သူ အဘယ်သို့ ဟောပြောနိုင်သည်ကို သင် သိလိမ့်မည် မဟုတ်။ သင်သည် ဘုရားသခင်၏ အနန္တတန်ခိုးရှိသော ဘက်ခြမ်းကိုသာ မြင်ပြီး ဘုရားသခင်၏ လက်တွေ့ကျသော ဘက်ခြမ်းကို မမြင်လျှင် ဘုရားသခင်ကို အတိုက်အခံလုပ်ရန်လည်း သင့်အတွက် လွယ်ကူလိမ့်မည်။ နှစ်ဖက်လုံးကို သင် မမြင်လျှင် သင့်အနေဖြင့် ဘုရားသခင်ကို အတိုက်အခံလုပ်ရန် သာ၍ပင် ဖြစ်နိုင်ဖွယ်ရှိသည်။ ထို့ကြောင့် ဘုရားသခင်ကို သိကျွမ်းခြင်းသည် လောကတွင် အခက်ခဲဆုံးသောအရာ ဖြစ်သည် မဟုတ်လော။ ဘုရားသခင်ကို လူတို့ သိလေ ဘုရားသခင်၏ ရည်ရွယ်ချက်များကို ၎င်းတို့ နားလည်လေဖြစ်ပြီး ဘုရားသခင် လုပ်ဆောင်သမျှအရာရာသည် အဓိပ္ပာယ်ရှိသည်ကို နားလည်လေဖြစ်သည်။ လူတို့တွင် ဘုရားသခင်နှင့်ဆိုင်သော စစ်မှန်သည့် အသိပညာရှိလျှင် ထိုသို့သော ရလဒ်များကို ၎င်းတို့ စွမ်းဆောင်ရရှိနိုင်ကြသည်။ ဘုရားသခင်တွင် လက်တွေ့ကျသည့် ဘက်ခြမ်းရှိသော်လည်း လူတို့သည် မည်သည့်အခါတွင်မျှ ဘုရားသခင်ကို အပြည့်အဝ မသိနိုင်ကြပေ။ ဘုရားသခင်သည် ကြီးမြတ်လွန်းပြီး အံ့ဩဖွယ်ကောင်းစွာ နားလည်သဘောပေါက်၍မရနိုင်ဖြစ်ကာ လူတို့၏ အတွေးသည် အလွန် အကန့်အသတ်ရှိပေသည်။ ဘုရားသခင်ရှေ့မှောက်တွင် လူသည် အစဉ်ထာဝရ မွေးကင်းစတစ်ဦးဖြစ်သည်ဟု အဘယ်ကြောင့် ပြောဆိုထားသနည်း။ ဤသည်မှာ ဆိုလိုရင်း အဓိပ္ပာယ်ဖြစ်သည်။

ဘုရားသခင်က တစ်စုံတစ်ရာကို ပြောဆိုသည့်အခါ သို့မဟုတ် လုပ်ဆောင်သည့်အခါ လူတို့သည် “ဘုရားသခင်က ထိုသို့ မည်သို့ဖြစ်ပြီး လုပ်နိုင်ရသနည်း။ ဘုရားသခင်သည် အနန္တတန်ခိုးရှင် ဖြစ်သည်” ဟု အမြဲ အထင်အမြင်လွဲမှားကြသည်။ လူတို့တွင် မိမိတို့၏ ကိုယ်ပိုင်အယူအဆများ အမြဲရှိကြသည်။ ဘုရားသခင်က လောကီဆင်းရဲဒုက္ခကို မြည်းစမ်းခြင်းနှင့် စပ်လျဉ်း၍ အချို့လူတို့က “ဘုရားသခင်သည် အနန္တတန်ခိုးရှင် မဟုတ်လော။ ကိုယ်တော်သည် လောကီဆင်းရဲဒုက္ခကို မြည်းစမ်းရန် လိုအပ်သလော။ ဘုရားသခင်သည် လောကီ ဆင်းရဲဒုက္ခ မည်သို့ရှိသည်ကို မသိသလော”ဟု တွေးကြသည်။ ဤအတွင်းတွင် ဘုရားသခင်၏အမှုတော်နှင့်ဆိုင်သည့် လက်တွေ့ကျသောအပိုင်း ပါဝင်သည်။ ကျေးဇူးတော်ခေတ်တွင် ယေရှုသည် လူသားမျိုးနွယ်၏ ရွေးနုတ်ခြင်းအတွက် ကားစင်တင်သတ်ခြင်းခံခဲ့ရသော်လည်း လူသည် ဘုရားသခင်ကို မသိရှိသည့်အပြင်၊ “လူသားမျိုးနွယ်အားလုံးကို ရွေးနုတ်ရန် ဘုရားသခင်သည် စာတန်ကို ‘ငါသည် အနန္တတန်ခိုးရှင် ဖြစ်သည်။ သင်သည် လူသားမျိုးနွယ်ကို ငါ့ထံမှ တားဆီးထားဝံ့သလော။ သင်သည် ၎င်းတို့ကို ငါ့အား ပေးရမည်’ ဟု ပြောလိုက်ရုံသာ လိုအပ်ခဲ့ရပေမည်။ ဤစကားအနည်းငယ်ဖြင့် အရာအားလုံးကို ဖြေရှင်းနိုင်ခဲ့ပေမည်။ ဘုရားသခင်၌ သြဇာအာဏာ ရှိခဲ့သည် မဟုတ်လော။ လိုအပ်ခဲ့သမျှမှာ လူသားမျိုးနွယ်သည် ရွေးနုတ်ခြင်းခံခဲ့ရပြီး လူ၏အပြစ်များသည် ခွင့်လွှတ်ခြင်းခံခဲ့ရသည်ဟု ဘုရားသခင်က ပြောဆိုရန်သာ ဖြစ်သည်။ သို့ဆိုလျှင် လူသည် အပြစ်ကင်းမဲ့သွားပေမည်။ ဤအမှုအရာများကို ဘုရားသခင်၏ စကားတစ်ခွန်းတည်းဖြင့် ဆုံးဖြတ်နိုင်သည် မဟုတ်လော။ ဘုရားသခင်က စကားတစ်ခွန်း ပြောဆိုခဲ့ပြီး ကောင်းကင်၊ မြေကြီးနှင့် အရာခပ်သိမ်းတို့ ဖြစ်ပေါ်လာခဲ့ပေသည်။ သို့ဖြစ်လျှင် ဘုရားသခင်သည် ဤပြဿနာကို အဘယ်ကြောင့် မဖြေရှင်းနိုင်ရမည်နည်း။ အဘယ်ကြောင့် ဘုရားသခင်သည် ကိုယ်တိုင်ကိုယ်ကျ ကားစင်တင်သတ်ခြင်းခံခံခဲ့ရသနည်း”ဟု တွေးလျက်၊ ဘုရားသခင်နှင့်ပတ်သက်၍ အယူအဆအချို့ကို အမြဲ ထားရှိကြသည်။ ဘုရားသခင်၏ အနန္တတန်ခိုးနှင့် လက်တွေ့ကျမှု နှစ်မျိုးလုံးသည် ဤအတွင်းတွင် ပါဝင်သည်။ လက်တွေ့ကျသည့်ဘက်မှာ ဘုရားသခင်သည် လူ့ဇာတိခံယူခဲ့ပြီး မြေကြီးပေါ်တွင် သုံးဆယ့်သုံးနှစ်ခွဲ အသက်ရှင်ခဲ့ကာ ဆင်းရဲဒုက္ခများစွာကို ကြံ့ကြံ့ခံခဲ့ပြီး အဆုံးတွင် အပြင်းထန်ဆုံးသော ဆင်းရဲဒုက္ခကို ကြံ့ကြံ့ခံလျက် ကားစင်တင်သတ်ခံခဲ့ရခြင်း ဖြစ်သည်။ ထို့နောက် သူသည် သေခြင်းမှ ရှင်ပြန်ထမြောက်ခဲ့ပြီး သူ၏ ရှင်ပြန်ထမြောက်ခြင်းသည် ဘုရားသခင်၏ အနန္တတန်ခိုးရှိသည့်ဘက်ခြမ်း ဖြစ်သည်။ ဘုရားသခင်သည် နိမိတ်လက္ခဏာပြခြင်း၊ သွေးအနည်းငယ်သွန်းခြင်း၊ မိုးအနည်းငယ် ရွာသွန်းစေခြင်းတို့ကို ပြု၍ ဤသည်မှာ အပြစ်ဖြေရာယဇ်ဖြစ်သည်ဟု မပြောဆိုခဲ့ပေ။ သူသည် ထိုသို့သောအရာ တစ်ခုကိုမျှ မလုပ်ဆောင်ခဲ့ဘဲ ထိုအစား လူသားမျိုးနွယ်ကို ရွေးနုတ်ရန် ကိုယ်တိုင်ကိုယ်ကျ လူ့ဇာတိခံယူခဲ့ပြီး ကားတိုင်ပေါ်၌ သံမှိုစွဲရိုက်ခြင်း ခံခဲ့ရကာ ထိုသို့ဖြင့် လူသားမျိုးနွယ်သည် ဤအဖြစ်မှန်ကို သိရှိလာခဲ့ကြသည်။ ဤအဖြစ်မှန်မှတစ်ဆင့် ဘုရားသခင်က လူကို အမှန်ပင် ရွေးနုတ်ပြီးဖြစ်ကြောင်း လူသားမျိုးနွယ်က သိရှိလာခဲ့ကြပြီး ဤသည်မှာ သက်သေပင် ဖြစ်သည်။ ဘုရားသခင်သည် အမှုဆောင်ရွက်ရန် လူ့ဇာတိခံယူသည့်အခါတိုင်း သို့မဟုတ် ဝိညာဉ်တော်က တိုက်ရိုက်အလုပ်လုပ်သည့်အခါတိုင်း ယင်းသည် လိုအပ်သည်ချည်းသာ ဖြစ်သည်။ ဤသည်မှာ ဤနည်းလမ်းဖြင့် အလုပ်လုပ်ခြင်းသည် အလွန်တန်ဖိုးရှိပြီး အလွန်အရေးပါဆုံး ဖြစ်ကာ ဤနည်းလမ်းဖြင့် အလုပ်လုပ်ခြင်းကသာ လူသားမျိုးနွယ်အတွက် အကျိုးရှိနိုင်သည်ကို ဆိုလိုပေသည်။ ဤသည်မှာ အဘယ့်ကြောင့်ဆိုသော် လူသားမျိုးနွယ်တစ်ရပ်လုံးသည် ဘုရားသခင်၏ စီမံခန့်ခွဲမှုနှင့်ဆိုင်သည့် ရည်မှန်းချက်ဖြစ်သောကြောင့် ဖြစ်သည်။ ဤသည်မှာ စာတန်နှင့် စစ်ဆင်နွဲရန်နှင့် ၎င်းကို အရှက်ရစေရန်ဖြစ်သည်ဟု ယခင်က ပြောဆိုထားခဲ့ပေသည်။ သို့သော် အမှန်တွင် ဤသည်မှာ အဆုံး၌ လူ၏ အကျိုးအတွက်ဖြစ်သည် မဟုတ်လော။ လူအတွက်မူ ဤသည်မှာ အမှတ်ရဖွယ် ဖြစ်ရပ်တစ်ခုဖြစ်ပြီး တန်ဖိုးအရှိဆုံးနှင့် အရေးပါဆုံးသောအရာ ဖြစ်သည်။ အဘယ်ကြောင့်ဆိုသော် ဘုရားသခင် ပြုလုပ်လိုသည့်အရာမှာ အတိဒုက္ခမှ ထွက်ပေါ်လာခဲ့သော၊ ဘုရားသခင်ကို သိကျွမ်းပြီး ဘုရားသခင်၏ စုံလင်အောင်ပြုခြင်းခံခဲ့ရသော၊ စာတန်၏ ဖောက်ပြန်ပျက်စီးစေခြင်းကို တွေ့ကြုံခံစားခဲ့ရသော လူတစ်စုဖြစ်သောကြောင့် ဤအလုပ်ကို ဤနည်းလမ်းဖြင့် လုပ်ဆောင်ရန် မရှိမဖြစ် လိုအပ်ခြင်းဖြစ်ပေသည်။ ဘုရားသခင်သည် သူ၏ အမှုအဆင့်တိုင်းတွင် အသုံးပြုမည့် အမှုပြုသည့်နည်းလမ်းကို လူသားမျိုးနွယ်၏ လိုအပ်ချက်များအား အခြေခံ၍ ရွေးချယ်သည်၊ မည်သည့်နည်းလမ်းမဆို အဆင်ပြေလိမ့်မည်ဟူသည်မှာ လုံးဝမဟုတ်ပေ။ သို့သော် လူတို့တွင် ရွေးချယ်ခွင့်တစ်ခုရှိပြီး ၎င်းတို့၏ ကိုယ်ပိုင်အယူအဆများ ရှိကြသည်။ ယေရှု၏ ကားစင်တင်သတ်ခံရခြင်းနှင့်ပတ်သက်၍မူ၊ လူတို့က “ဘုရားသခင် ကားစင်တင်သတ်ခံရခြင်းက ကျွန်ုပ်တို့နှင့် အဘယ်သို့ သက်ဆိုင်သနည်း” ဟု တွေးကြသည်။ ဆက်စပ်မှုမရှိဟု ၎င်းတို့ တွေးထင်ကြသော်လည်း လူသားမျိုးနွယ်ကို ကယ်တင်ရန်အလို့ငှာ ဘုရားသခင်သည် ကားစင်တင်သတ်ခံခဲ့ရခြင်း ဖြစ်သည်။ ကားစင်တင်သတ်ခံရခြင်းသည် ထိုအချိန်က အပြင်းထန်ဆုံးသော ဆင်းရဲဒုက္ခ ဖြစ်ခဲ့သည်။ ဝိညာဉ်တော်သည် ကားစင်တင်သတ်ခံရနိုင်မည်လော။ ဝိညာဉ်တော်သည် အသွေးသွန်းကာ ယဇ်ပူဇော်ခြင်းခံရနိုင်ဖို့ မဆိုထားနှင့်၊ ကားစင်တင်သတ်မခံရနိုင်သည့်အပြင် ဘုရားသခင်၏ ရှေ့ပြေးနိမိတ်တစ်ခုလည်း မဖြစ်နိုင်ပေ။ လူ့ဇာတိခံယူသော ဘုရားသခင်သာလျှင် ကားစင်တင်သတ်ခံရနိုင်ပြီး၊ ဤသည်မှာ အပြစ်ဖြေရာယဇ်၏ သက်သေ ဖြစ်သည်။ သူ၏ ဇာတိပကတိသည် အပြစ်ရှိသော လူ့ဇာတိ ပုံသဏ္ဌာန်ကို ဆောင်ယူခဲ့ပြီး လူသားမျိုးနွယ်အတွက် ဆင်းရဲဒုက္ခကို ခံယူခဲ့ကာ ဝိညာဉ်တော်မူကား လူသားမျိုးနွယ်အတွက် ဆင်းရဲဒုက္ခကို ခံစား၍မရနိုင်သည့်အပြင်၊ လူတို့၏ အပြစ်များအတွက်လည်း အပြစ်ဖြေပေး၍မရနိုင်ခဲ့ပေ။ ယေရှုသည် လူသားမျိုးနွယ်အတွက် ကားစင်တင်သတ်ခံခဲ့ရခြင်း ဖြစ်သည်။ ဤသည်မှာ ဘုရားသခင်၏ လက်တွေ့ကျသောဘက်ခြမ်း ဖြစ်သည်။ ဘုရားသခင်သည် ဤအရာကို လုပ်ဆောင်နိုင်ခဲ့ပြီး ဤနည်းလမ်းဖြင့် လူတို့ကို ချစ်နိုင်ခဲ့စဉ်တွင်၊ လူသားများမူကား မလုပ်ဆောင်နိုင်ခဲ့ကြပေ။ဤသည်မှာ ဘုရားသခင်၏ အနန္တတန်ခိုးဘက်ခြမ်း ဖြစ်သည်။

ဘုရားသခင် လုပ်ဆောင်သည့်အရာတိုင်းတွင် သူ၏ အနန္တတန်ခိုးရှင်ဖြစ်သည့် ဘက်အပြင် သူ၏ လက်တွေ့ကျသောသူ ဖြစ်သည့်ဘက် ပါဝင်သည်။ ဘုရားသခင်၏ အနန္တတန်ခိုးမှာ သူ၏ အနှစ်သာရဖြစ်သကဲ့သို့ သူ၏ လက်တွေ့ကျမှုမှာလည်း သူ၏ အနှစ်သာရဖြစ်သည်။ ဤသွင်ပြင်လက္ခဏာနှစ်ခုကို ခွဲခြား၍မရနိုင်ပေ။ လုပ်ဆောင်ချက်များကို စစ်မှန်၊ လက်တွေကျသည့် ပုံစံတစ်ခုဖြင့် ဘုရားသခင်၏ လုပ်ဆောင်ခြင်းသည် သူ၏ လက်တွေ့ကျသော သွင်ပြင်လက္ခဏာ ဖြစ်ပြီး ဤနည်းဖြင့် သူ အမှုပြုနိုင်ခြင်းကလည်း သူ၏ အနန္တတန်ခိုးရှင်ဖြစ်သည့် သွင်ပြင်လက္ခဏာကို ပြလေသည်။ သင်က “ဘုရားသခင်သည် လက်တွေ့ကျသည့် နည်းလမ်းတစ်ခုဖြင့် အမှုပြုသောကြောင့် သူသည် လက်တွေ့ကျသည်၊ လက်တွေ့ကျသည့် ဘက်ခြမ်းသာ ရှိပြီး အနန္တတန်ခိုးရှိသည့် သွင်ပြင်လက္ခဏာ မရှိပါ”ဟု ပြော၍ မရပေ။ ယင်းကို သင် ပြောလျှင် စည်းမျဉ်းစည်းကမ်းတစ်ခု ဖြစ်လာလိမ့်မည်။ ဤသည်မှာ လက်တွေ့ကျသော ဘက်ခြမ်း ဖြစ်သော်လည်း အနန္တတန်ခိုးရှိသော သွင်ပြင်လက္ခဏာလည်း ရှိသည်။ ဘုရားသခင် လုပ်ဆောင်သည့် မည်သည့်အရာမဆို ဤသွင်ပြင်လက္ခဏာနှစ်ခုလုံးဖြစ်သည့် သူ၏ အနန္တတန်ခိုးနှင့် သူ၏ လက်တွေ့ကျခြင်းတို့ ပါရှိပြီး သူ၏ အနှစ်သာရအပေါ် အခြေခံ၍ အားလုံးကို လုပ်ဆောင်ခြင်း ဖြစ်သည်။ ထိုအရာသည် သူ၏ စိတ်သဘောထားနှင့်ဆိုင်သည့် ဖော်ပြချက်တစ်ခုဖြစ်သည့်အပြင် သူ၏ အနှစ်သာရ၊ သူ၏ ဖြစ်ခြင်းတို့၏ ထုတ်ဖော်ချက်တစ်ခုလည်း ဖြစ်သည်။ ကျေးဇူးတော်ခေတ်တွင် ဘုရားသခင်သည် သနားကရုဏာနှင့် ချစ်ခြင်းမေတ္တာဖြစ်ခဲ့သည်ဟု လူတို့ တွေးထင်ကြသော်လည်း သူ့ထံတွင် သူ၏ အမျက်ဒေါသနှင့် သူ၏ တရားစီရင်ခြင်း ရှိနေဆဲ ဖြစ်သည်။ ဖာရိရှဲများနှင့် ဂျူးလူမျိုးများအားလုံးအပေါ် ဘုရားသခင်၏ ကျိန်ခြင်းအမင်္ဂလာသည် သူ၏ အမျက်ဒေါသနှင့် ဖြောင့်မတ်ခြင်း ဖြစ်သည် မဟုတ်လော။ ကျေးဇူးတော်ခေတ်အတွင်း၌ ဘုရားသခင်သည် သနားကရုဏာနှင့် ချစ်ခြင်းမေတ္တာသာ ဖြစ်ခဲ့ကြောင်း၊ သူ့ထံတွင် အခြေခံအားဖြင့် အမျက်ဒေါသ၊ တရားစီရင်ခြင်း သို့မဟုတ် ကျိန်ခြင်းအမင်္ဂလာ မရှိခဲ့ကြောင်း သင် ပြော၍ မရပေ။ ဤအရာကို ပြောခြင်းက ဘုရားသခင်၏ အမှုတော်အပေါ် လူတို့၏ သိနားလည်မှု ကင်းမဲ့ခြင်းကို ပြသသည်။ ကျေးဇူးတော်ခေတ်တွင် ဘုရားသခင်၏ အမှုတော်သည် သူ၏ စိတ်သဘောထားနှင့်ဆိုင်သော ဖော်ပြချက်တစ်ခုသာ ဖြစ်သည်။ လူတို့ မြင်နိုင်ခဲ့သည့် ဘုရားသခင် လုပ်ဆောင်ခဲ့သမျှတိုင်းသည် သူကိုယ်တိုင်က ဘုရားသခင် ဖြစ်ကြောင်းနှင့် သူသည် အနန္တတန်ခိုးရှိကြောင်း သက်သေပြရန်၊ သူကိုယ်တိုင်တွင် ဘုရားသခင်၏ အနှစ်သာရရှိကြောင်း သက်သေပြရန် ဖြစ်သည်။ ဤလက်ရှိ အဆင့်အတောအတွင်းတွင်ရှိသော ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း အမှုတော်က သူ့ထံတွင် သနားကရုဏာ သို့မဟုတ် ချစ်ခြင်းမေတ္တာမရှိဟု ဆိုလိုသလော။ မဟုတ်ပေ။ ဘုရားသခင်၏ အနှစ်သာရကို စာတစ်ကြောင်း သို့မဟုတ် ပြောဆိုချက်တစ်ခုမျှဖြင့်သာ သင် အကျဉ်းရုံးဖော်ပြလျှင် သင်သည် အလွန် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ပေသည်၊ မိုက်မဲပြီး မသိနားမလည်ဖြစ်ကာ ထိုအရာက ဘုရားသခင်ကို သင် မသိကြောင်း ပြသသည်။ လူအချို့က “ဘုရားသခင်ကို သိကျွမ်းခြင်းအကြောင်း သမ္မာတရားကို ကျွန်ုပ်တို့အား ပြောလော့၊ ထိုအရာကို အသေအချာ ရှင်းပြလော့”ဟု ဆိုကြသည်။ ဘုရားသခင်ကို သိသောလူတစ်ဦးက မည်သည့်အရာကို ပြောသင့်သနည်း။ ၎င်းတို့က “ဘုရားသခင်ကို သိခြင်းနှင့်ဆိုင်သော ကိစ္စရပ်သည် အလွန် နက်နဲသဖြင့် စာကြောင်းအနည်းငယ်ဖြင့် ကျွန်ုပ် အသေအချာ မရှင်းပြနိုင်ပါ။ ထိုအရာကို မည်သို့ ပြောဆိုသည်ဖြစ်စေ နားလည်လွယ်အောင် ကျွန်ုပ် မလုပ်နိုင်ပါ။ သင် အနှစ်ချုပ် သိရသရွေ့ လုံလောက်သည်။ လူတစ်ဦးသည် ဘုရားသခင်ကို အကုန်အစင် လုံးဝ မသိနိုင်ပါ”ဟု ပြောကြလိမ့်မည်။ ဘုရားသခင်ကို မသိသည့် မာနထောင်လွှားသော လူတစ်ဦးက “သူသည် မည်သည့် ဘုရားမျိုးဖြစ်သည်ကို ကျွန်ုပ် သိသည်။ သူ့ကို ကျွန်ုပ် အမှန်တကယ် နားလည်သည်”ဟု ပြောလိမ့်မည်။ ဤသည်မှာ လေလုံးထွားခြင်း မဟုတ်လော။ ဤအရာကို ပြောသည့် မည်သူမဆိုသည် လွန်လွန်ကဲကဲ မာနထောင်လွှားပေသည်။ လူတို့က မတွေ့ကြုံသကဲ့သို့ အမှန်တရားအချို့ကို မမြင်ရသေးလျှင် ၎င်းတို့ အမှန်တကယ် မသိနိုင်သည့် သို့မဟုတ် မတွေ့ကြုံနိုင်သည့် အရာအချို့ ရှိသည်။ ထို့ကြောင့် ဘုရားသခင်ကို သိသောအသိသည် အတော်လေး စိတ်ကူးသက်သက်ဖြစ်သည်ဟု ၎င်းတို့ ခံစားကြလေသည်။ မသိသည့် လူများက ပြောဆိုချက်တစ်မျိုးကို ကြားကြသည်။ ထိုပြောဆိုချက်၏ ဆင်ခြင်တွေးခေါ်မှုစနစ်ကို ၎င်းတို့ နားလည်ကြသော်လည်း မသိကြပေ။ ထိုအရာကို သင် မသိရုံဖြင့် ထိုအရာသည် သမ္မာတရား မဟုတ်ဟု မဆိုလိုပေ။ ထိုအရာသည် အတွေ့အကြုံ မရှိသောသူတို့အတွက် စိတ်ကူးသက်သက် ဖြစ်ပုံရသော်လည်း အမှန်တွင် စိတ်ကူးသက်သက် မဟုတ်ပေ။ လူတစ်ဦးတွင် အမှန်တကယ် အတွေ့အကြုံရှိလျှင် ၎င်းသည် ဘုရားသခင်၏ နှုတ်ကပတ်တော်များကို ၎င်းတို့၏ သင့်တင့်လျောက်ပတ်သော ဆက်စပ်အခြေအနေများနှင့် ယှဉ်ကြည့်နိုင်ကြလိမ့်မည်ဖြစ်ပြီး ယင်းတို့ကို ကျင့်သုံးကာ လက်တွေ့လုပ်ဆောင်နိုင်ကြလိမ့်မည်။ ဤသည်မှာ သမ္မာတရားကို သိနားလည်ခြင်းဟူသည့် အရာဖြစ်သည်။ သင်သည် ဘုရားနှုတ်ကပတ်တော်များ၏ တိုက်ရိုက် အဓိပ္ပာယ်ကိုသာ နားထောင်သော်လည်း လက်တွေ့ကျသည့် သိနားလည်မှုမရှိလျှင် သမ္မာတရားကို နားလည်နိုင်သလော။ ယင်းတို့ကို သင် လက်တွေ့လုပ်ဆောင်ပြီး တွေ့ကြုံရမည်ဖြစ်သည်။ သမ္မာတရားကို နားလည်ရန်မှာ လွယ်ကူသောအရာတစ်ခု မဟုတ်ပေ။

ဘုရားသခင်သည် ကျေးဇူးတော်ခေတ်တွင် လူသားမျိုးနွယ်တစ်ရပ်လုံးကို ရွေးနုတ်ခဲ့သည်။ ဤသည်မှာ သူ၏ အနန္တတန်ခိုးရှိသော ဘက်ခြမ်းဖြစ်ပြီး သူ၏ အနန္တတန်ခိုးတွင် သူ၏ လက်တွေ့ကျသော အမှုတော်အားလုံး ပါဝင်သည်။ လူတို့ကို သိမ်းပိုက်ရန် သူ၏ အမှုတော်ကို လုပ်ဆောင်ခြင်းအားဖြင့် လူအားလုံးသည် ဘုရားသခင်ရှေ့မှောက်တွင် လဲကျကာ သူ့ကို လက်ခံနိုင်ကြသည်။ လူတို့သည် ဘုရားသခင်၏ အနန္တတန်ခိုးနှင့် လက်တွေ့ကျခြင်းတို့အကြောင်းကို တစ်ခုနှင့်တစ်ခု သီးခြားစီ ပြောလျှင် ယင်းတို့ကို ၎င်းတို့ စေ့စေ့စပ်စပ် နားလည်နိုင်လိမ့်မည် မဟုတ်။ ဘုရားသခင်ကို သိရန် သူ၏ အနန္တတန်ခိုးနှင့် လက်တွေ့ကျခြင်းတို့၏ သွင်ပြင်လက္ခဏာနှစ်ခုနှင့်ဆိုင်သော သင်၏ အသိကို သင် ပေါင်းစပ်ရမည်။ ထိုအခါတွင်မှ ရလဒ်များကို သင် စွမ်းဆောင်ရရှိနိုင်သည်။ ဘုရားသခင်သည် အမှန်တကယ်ဖြစ်စွာနှင့် လက်တွေ့ကျစွာ အလုပ်လုပ်ပြီး လူသားမျိုးနွယ်၏ ဖောက်ပြန်ပျက်စီးခြင်းကို သမ္မာတရားအား ဖော်ပြခြင်းဖြင့် သန့်စင်ကာ ဖြေရှင်းလေသည်။ ပြီးလျှင် သူသည် လူများကိုလည်း တိုက်ရိုက် ဦးဆောင်နိုင်လေသည်။ ဤအရာများက ဘုရားသခင်၏ လက်တွေ့ကျသောဘက်ကို ပြသသည်။ ဘုရားသခင်သည် သူကိုယ်တိုင်၏ စိတ်သဘောထားနှင့် သူ၏ဖြစ်ခြင်းကို ဖော်ပြပြီး လူသားတို့ မလုပ်နိုင်သည့် အမှုတိုင်းကို သူ လုပ်ဆောင်နိုင်သည်။ ဤအရာတွင် သူ၏ အနန္တတန်ခိုးရှင်ဘက်ကို မြင်နိုင်ပေသည်။ ဘုရားသခင်သည် သူ ပြောဆိုသည့်အရာ ဖြစ်တည်လာစေဖို့ရန်၊ သူ၏ အမိန့်များ မြဲမြံစွာ ရပ်တည်ဖို့ရန်နှင့် သူပြောဆိုသည့်အရာ ဖြစ်မြောက်စေဖို့ရန် သြဇာအာဏာ ရှိလေသည်။ ဘုရားသခင် မိန့်ဆိုစဉ်တွင် သူ၏ အနန္တတန်ခိုးကို ထုတ်ဖော်သည်။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်၊ စာတန်ကို သူ့အား အစေခံမှုပေးဖို့ လမ်းကြောင်းပေးသည်၊ လူတို့ကို စစ်ကြောဖို့နှင့် စစ်ဆေးဖို့၊ ပြီးလျှင် ၎င်းတို့၏ စိတ်သဘောထားများကို သန့်စင်ကာ ပြောင်းလဲစေဖို့ ပတ်ဝန်းကျင်များကို စီစဉ်ပေးသည်။ ဤအရာအားလုံးသည် ဘုရားသခင်၏ အနန္တတန်ခိုးရှင်ဖြစ်သည့်ဘက်နှင့်ဆိုင်သော သရုပ်သကန်များ ဖြစ်ကြသည်။ ဘုရားသခင်၏ အနှစ်သာရသည် အနန္တတန်ခိုးရှင်နှင့် လက်တွေ့ကျသောသူ နှစ်ခုစလုံးဖြစ်ပြီး ဤသွင်ပြင်လက္ခဏာရပ်နှစ်ခုသည် အချင်းချင်း ပြည့်စုံစေကြလေသည်။ ဘုရားသခင် လုပ်ဆောင်သမျှတိုင်းသည် သူကိုယ်တိုင်၏ စိတ်သဘောထား ဖော်ပြချက်တစ်ခုဖြစ်ပြီး သူ၏ဖြစ်ခြင်းနှင့်ဆိုင်သော ထုတ်ဖော်ချက်တစ်ခု ဖြစ်သည်။ သူ၏ ဖြစ်ခြင်းတွင် သူ၏ အနန္တတန်ခိုး၊ သူ၏ ဖြောင့်မတ်ခြင်းနှင့် သူ၏ ဘုန်းအာနုဘော်တော်တို့ ပါဝင်လေသည်။ အစမှ အဆုံးထိ ဘုရားသခင်၏ အမှုတော်သည် သူ၏ ကိုယ်ပိုင် အနှစ်သာရနှင့်ဆိုင်သော ထုတ်ဖော်ချက်တစ်ခုနှင့် သူ၏ ဖြစ်ခြင်း၏ ဖော်ပြချက်တစ်ခု ဖြစ်သည်။ သူ၏ အနှစ်သာရတွင် သွင်ပြင်လက္ခဏာနှစ်ခု ရှိသည်။ တစ်ခုမှာ သူ၏ အနန္တတန်ခိုးနှင့်ဆိုင်သော သွင်ပြင်လက္ခဏာဖြစ်သည်။ အခြားတစ်ခုမှာ သူ၏ လက်တွေ့ကျခြင်းနှင့်ဆိုင်သော သွင်ပြင်လက္ခဏာ ဖြစ်သည်။ ဘုရားသခင့် အမှုတော်၏ မည်သည့် အဆင့်ကို သင် ကြည့်သည်ဖြစ်စေ ဘုရားသခင် လုပ်ဆောင်သမျှတိုင်းတွင် ရှိသည့် ဤသွင်ပြင်လက္ခဏာနှစ်ခု ရှိသည်။ ဤသည်မှာ ဘုရားသခင်ကို သိနားလည်ခြင်းအတွက် လမ်းကြောင်းတစ်ခု ဖြစ်သည်။

ကောက်နုတ်ချက် (၂၁)

ဘုရားသခင်သည် သူ၏အမှုတော်ကို သူ၏ လူ့ဇာတိခံယူခြင်းအားဖြင့် လုပ်ဆောင်သည်ဖြစ်စေ၊ သူ၏ဝိညာဉ်တော်မှတစ်ဆင့် လုပ်ဆောင်သည်ဖြစ်စေ အားလုံးကို သူ၏ စီမံခန့်ခွဲမှုအစီအစဉ်နှင့်အညီ လုပ်ဆောင်ခြင်းသာ ဖြစ်၏။ ပေါ်ပေါ်ထင်ထင်ဖြစ်သော သို့မဟုတ် ဖုံးကွယ်သော နည်းလမ်းများနှင့်အညီ လုပ်ဆောင်ခြင်းမဟုတ်၊ လူသားလိုအပ်ချက်များနှင့်အညီ လုပ်ဆောင်ခြင်းမဟုတ်။ သူ၏ စီမံခန့်ခွဲမှု အစီအစဉ်အတိုင်းသာ လုပ်ဆောင်ခြင်းဖြစ်သည်။ နောက်ဆုံးသောကာလ၏ အမှုတော်ကို ဘုရားသခင် သဘောကျသည့် နည်းလမ်းတစ်ခုခုဖြင့် လုပ်ဆောင်နိုင်သည်မျိုး မဟုတ်ပေ။ ဤအဆင့်သည် ရှေ့က သူ၏အမှုတော် အဆင့်နှစ်ဆင့်ကို အခြေခံကာ လုပ်ဆောင်ခြင်းဖြစ်သည်။ သူ့အမှုတော်၏ ဒုတိယအဆင့်ဖြစ်သော၊ ကျေးဇူးတော်ခေတ်၏ အမှုတော်သည် လူသားတို့ကို ရွေးနုတ်ခြင်းခံရစေခဲ့ပြီး၊ ဤအမှုကို လူ့ဇာတိခံယူခြင်းဖြင့် လုပ်ဆောင်ခဲ့၏။ ဝိညာဉ်တော်သည် ဘုရားအမှုတော်၏ လက်ရှိအဆင့်ကို လုပ်ဆောင်ရန် မဖြစ်နိုင်ခြင်း မဟုတ်၊ ဝိညာဉ်တော်သည် ယင်းအမှုကို လုပ်ဆောင်နိုင်စွမ်း ရှိ၏။ သို့သော် လူ့ဇာတိခံယူခြင်းဖြင့် လုပ်ဆောင်ရန် ပို၍ သင့်တော်သည်ဖြစ်ကာ၊ ဤနည်းလမ်းသည် လူတို့ကို ပို၍ ထိထိရောက်ရောက် ကယ်တင်နိုင်၏။ အမှန်တကယ်၌ လူတို့ကို သိမ်းပိုက်ရာတွင် လူ့ဇာတိခံယူခြင်း၏ မိန့်မြွက်ချက်များသည် သန့်ရှင်းသောဝိညာဉ်တော်၏ တိုက်ရိုက် မိန့်မြွက်ချက်များထက် ပို၍ အဆင်ပြေ၏။ ဘုရားသခင်အပေါ် လူတို့၏သိကျွမ်းမှုကို လွယ်ကူချောမောစေမှုတွင် ပို၍ သင့်တော်၏။ ဝိညာဉ်တော်က အမှုတော်ပြုသောအခါတွင် လူအများနှင့်အတူ အမြဲ ရှိနေ၍ မဖြစ်နိုင်ပေ။ လူ့ဇာတိခံယူခြင်းက ယခု လုပ်ဆောင်နေသကဲ့သို့ လူအများနှင့် အနီးကပ် နေထိုင်ပြီး လူအများနှင့် မျက်နှာချင်းဆိုင် ပြောဆိုရန်မှာ ဝိညာဉ်တော်အတွက် မဖြစ်နိုင်ပေ။ လူတို့၏အတွင်း၌ မည်သို့ ရှိကြောင်းကို လူ့ဇာတိခံယူခြင်းက ထုတ်ဖော်ပြနိုင်သကဲ့သို့ ဝိညာဉ်တော်အနေဖြင့် လုပ်ဆောင်ရန်မှာ မဖြစ်နိုင်သော အချိန်များ ရှိ၏။ ဤအဆင့်တွင် လူ့ဇာတိခံယူခြင်း၏ အမှုတော်သည် အဓိကအားဖြင့် လူတို့ကို သိမ်းပိုက်ရန်ဖြစ်သည်။ လူတို့ကို သိမ်းပိုက်ပြီးနောက်တွင်မူ ၎င်းတို့ကို စုံလင်အောင် ပြုလုပ်ရန်ဖြစ်သည်၊ သို့မှသာ ၎င်းတို့သည် ဘုရားသခင်ကို သိလာကြကာ၊ ဘုရားသခင်ကို ကိုးကွယ်နိုင်လာကြလိမ့်မည်။ ဤသည်မှာ ခေတ်ကို အဆုံးသတ်ခြင်း အမှုတော်ဖြစ်၏။ အကယ်၍ ဤအဆင့်သည် လူများကို သိမ်းပိုက်ခြင်းနှင့် မသက်ဆိုင်ဘဲ၊ ၎င်းတို့ကို ဘုရားသခင်ဟူသည် အမှန်ပင် ရှိကြောင်း အသိပေးခြင်းနှင့်သာ သက်ဆိုင်သည်ဆိုလျှင်၊ ဝိညာဉ်တော်အနေဖြင့် လုပ်ဆောင်နိုင်ပေမည်။ အကယ်၍ ဤအဆင့်အား ဝိညာဉ်တော်အားဖြင့် လုပ်ဆောင်သည်ဆိုလျှင် ဝိညာဉ်တော်သည် လူ့ဇာတိကို အစားထိုးနိုင်မည်ဖြစ်ကာ၊ လူ့ဇာတိကဲ့သို့ တူညီသောအမှုကို လုပ်ဆောင်နိုင်မည်၊ ထို့အပြင် ဘုရားသခင်သည် အနန္တတန်ခိုးရှင် ဖြစ်သောကြောင့် အမှုတော်ပြုနေသည်မှာ လူ့ဇာတိဖြစ်စေ၊ ဝိညာဉ်တော်ဖြစ်စေ၊ တူညီသော ရလဒ်များကို ရရှိနိုင်မည်ဟု သင်တို့က ထင်ကောင်း ထင်နိုင်သည်။ သို့သော် သင်တို့ မှားပေလိမ့်မည်။ ဘုရားသခင်သည် လူသားကို ကယ်တင်ရန် သူ၏စီမံခန့်ခွဲမှုနှင့်အညီ၊ သူ၏အစီအစဉ်နှင့် အဆင့်များနှင့်အညီ လုပ်ဆောင်၏။ သင် တွေးထင်သကဲ့သို့၊ ဝိညာဉ်တော်သည် အနန္တတန်ခိုးရှင်ဖြစ်၏၊ လူ့ဇာတိသည် အနန္တတန်ခိုးရှင်ဖြစ်၏၊ ဘုရားသခင်ကိုယ်တိုင်သည်လည်း အနန္တတန်ခိုးရှင်ဖြစ်၏၊ ထို့ကြောင့် သူ ပြုလုပ်ချင်သော မည်သည့်အရာကိုမဆို ပြုလုပ်နိုင်၏ ဆိုသည်မျိုး မဟုတ်ပေ။ ဘုရားသခင်သည် သူ၏ စီမံခန့်ခွဲမှု အစီအစဉ်နှင့်အညီ လုပ်ဆောင်ပြီး၊ သူ့အမှုတော်၏ အဆင့်တစ်ခုစီသည် တစ်ခုစီအတွင်း၌ တချို့သော အဆင့်များ ရှိကြ၏။ ဤအဆင့်ကို မည်သို့ လုပ်ဆောင်သင့်သည်နှင့် ပါဝင်သင့်သော အသေးစိတ်အချက်အလက်တို့ကို အသေအချာ ပြင်ဆင်ထား၏။ ဘုရားအမှုတော်၏ ပထမအဆင့်ကို ဣသရေလတွင် လုပ်ဆောင်ခဲ့ပြီး၊ ဤနောက်ဆုံး အဆင့်မှာမူ အဆင်းနီသော နဂါးကြီး၏နိုင်ငံ ဖြစ်သည့် တရုတ်ပြည်တွင် ဖြစ်သည်။ “ဘုရားသခင်က တခြားနိုင်ငံမှာ လုပ်ဆောင်လို့ မရဘူးလား” ဟု တချို့လူများက ဆိုကြ၏။ ဤအဆင့်၏ စီမံခန့်ခွဲမှု အစီအစဉ်အရ တရုတ်ပြည်၌ မဖြစ်မနေ လုပ်ဆောင်ရမည် ဖြစ်သည်။ တရုတ်ပြည်သူများသည် ခေတ်နောက်ပြန်ဆွဲကြ၏၊ ၎င်းတို့၏ဘဝများမှာ ပျက်စီးယိုယွင်းကြ၏၊ လူ့အခွင့်အရေးနှင့် လွတ်လပ်မှုတို့သည်လည်း မရှိပေ။ စာတန်နှင့် မိစ္ဆာနတ်ဆိုးများ တန်ခိုးအာဏာ ရှိနေသည့် နိုင်ငံတစ်ခုပင် ဖြစ်သည်။ တရုတ်ပြည်တွင် ပေါ်ထွန်းပြီး အမှုတော်ပြုရခြင်း၏ ရည်ရွယ်ချက်မှာ ကမ္ဘာ၏ အမှောင်မိုက်ဆုံးသော အရပ်တွင် နေထိုင်နေကြသော၊ စာတန်ကြောင့် အဆိုးရွားဆုံး ဖောက်ပြန်ပျက်စီးနေပြီဖြစ်သော ပြည်သူများကို ကယ်တင်ရန်ဖြစ်သည်။ ဤသည်မှာ စာတန်ကို အမှန်တကယ် အနိုင်ယူရန်နှင့် ဂုဏ်အသရေကို လုံးလုံး ရရှိရန် တစ်ခုတည်းသောနည်းလမ်း ဖြစ်၏။ ဘုရားသခင်သည် တခြားသောနိုင်ငံတွင် ပေါ်ထွန်းပြီး အမှုတော်ပြုမည်ဆိုလျှင်၊ ထိုမျှ အဓိပ္ပာယ် ပြည့်ဝလိမ့်မည် မဟုတ်ပေ။ ဘုရားအမှုတော်၏ အဆင့်တိုင်းသည် လိုအပ်ပြီး၊ မဖြစ်မနေ ပြုလုပ်ရမည့် နည်းလမ်းဖြင့် ဘုရားက လုပ်ဆောင်ခြင်းဖြစ်သည်။ တချို့သော အမှုအရာတို့ကို လူ့ဇာတိအမှုဖြင့် အောင်မြင်နိုင်သလို၊ တချို့သော အမှုအရာတို့ကိုမူ ဝိညာဉ်တော်၏ အလုပ်အားဖြင့် အောင်မြင်နိုင်၏။ မည်သည့်နည်းလမ်းက အကောင်းဆုံးရလဒ်များ ရလာလိမ့်မည်ဟူသော အချက်နှင့်အညီ ဘုရားသခင်သည် လူ့ဇာတိဖြင့်ဖြစ်စေ၊ ဝိညာဉ်တော်အားဖြင့်ဖြစ်စေ အမှုတော်ပြုရန် ရွေးချယ်၏။ သင်တို့ စိတ်ကူးထားသကဲ့သို့၊ မည်သည့် နည်းဖြင့် အမှုတော်ပြုသည်ဖြစ်စေ အဆင်ပြေလိမ့်မည်၊ ဘုရားသခင်သည် လူသား ပုံသဏ္ဌာန်ကို အလျဉ်းသင့်သလို ယူခြုံခြင်းအားဖြင့် အမှုတော် ပြုနိုင်သည်၊ ဝိညာဉ်တော်သည်လည်း လူအများနှင့် မျက်နှာချင်းဆိုင် မတွေ့ဆုံရဘဲ အမှုတော်ပြုနိုင်သည်၊ ဤနည်းလမ်း နှစ်ခုစလုံးမှာ သေချာသော အကျိုးရလဒ်များကို ရရှိနိုင်သည် ဆိုသည်မျိုး မဟုတ်ပေ။ သင်တို့သည် ဤအရာကို နားလည်မှုမလွဲရ။ ဘုရားသခင်သည် အနန္တတန်ခိုးရှိ၏၊ သို့သော် သူ့ထံတွင် လက်တွေ့ကျသော အပိုင်းတစ်ခုလည်း ရှိပြီး၊ လူတို့သည် ဤအရာကို မမြင်နိုင်ကြပေ။ လူတို့သည် ဘုရားသခင်ကို အလွန် တန်ခိုးဣဒ္ဓိပါဒ် ရှိသည်ဟူ၍ မြင်ကြပြီး၊ သူ့အား နားမလည်နိုင်ကြချေ။ ထို့ကြောင့် ဘုရားနှင့်ပတ်သက်၍ သဘာဝမကျသော စိတ်ကူးမျိုးစုံ၊ အယူအဆပေါင်းစုံကို ဖန်တီးကြ၏။ ဘုရားသခင်၏ နှုတ်ကပတ်တော်များနှင့် အမှုတော်သည် သမ္မာတရားဖြစ်ကြောင်း၊ ၎င်းအရာတို့သည် လက်တွေ့ကျကြောင်း၊ ၎င်းတို့သည် လက်တွေ့အကျဆုံးသောအရာများ ဖြစ်ကြကြောင်း၊ ၎င်းအရာတို့ကို လူသားအနေဖြင့် ထိတွေ့နိုင်ကြောင်း၊ မြင်နိုင်ကြောင်းတို့ကို အလွန်နည်းပါးလှသော လူများသာ မြင်ကြ၏။ ဘုရား၏အမှုတော်ကို နှစ်အတန်ကြာ တွေ့ကြုံပြီးသည့်နောက်တွင် လူများသည် အမှန်တကယ် အစွမ်းအစနှင့် သဘောပေါက်နားလည်နိုင်စွမ်း ရှိသည်ဆိုလျှင်၊ ဘုရားသခင် ဖော်ပြသော နှုတ်ကပတ်တော်များအားလုံးမှာ သမ္မာတရား စစ်မှန်မှုများ ဖြစ်ကြောင်း၊ ဘုရားသခင် ပြုသော အလုပ်နှင့် အမှုအရာများ အားလုံးတွင် သမ္မာတရားများနှင့် စည်းမျဉ်းများ ရှိနေကြောင်း၊ သူ ပြုသမျှ အရာအားလုံးတွင် ကြီးမားသော အရေးပါမှုရှိကြောင်းတို့ကို ၎င်းတို့ မြင်နိုင်သင့်၏။ ဘုရားသခင် ပြုလုပ်သော မည်သည့်အရာမဆို အဓိပ္ပာယ်ရှိ၏၊ လိုအပ်၏၊ ထို့ပြင် အကောင်းဆုံးသော အကျိုးရလဒ်များ ရရှိနိုင်၏။ ယင်းတို့အားလုံးတွင် တိကျသော ရည်ရွယ်ချက်၊ အစီအစဉ်နှင့် အရေးပါမှုတို့ ရှိသည်။ ဘုရား၏အမှုတော်သည် တွေးခေါ်မျှော်မြင်ခြင်းမရှိဘဲ ပြောဆိုသောစကားများအပေါ် အခြေခံကာ ပြုလုပ်သည်ဟု သင် ထင်သလော။ ဘုရားသခင်ထံ၌ အနန္တတန်ခိုးနှင့်ပြည့်စုံသော အပိုင်းအခြမ်းတစ်ခု ရှိ၏၊ သို့သော် လက်တွေ့ကျသော အပိုင်းအခြမ်းတစ်ခုလည်း ရှိနေ၏။ သင်တို့၏ အသိသည် တစ်ဖက်စောင်းနင်းဖြစ်နေသည်။ ဘုရားသခင်၏ အနန္တတန်ခိုးနှင့်ပြည့်စုံသော ဘက်ခြမ်းကို သင်တို့၏သိနားလည်မှုတွင် အမှားများ ရှိနေ၏။ သူ၏လက်တွေ့ကျသော ဘက်ခြမ်းကို သင်တို့၏သိနားလည်မှုမှာကား ဆိုဖွယ်ရာပင် မရှိတော့၊ အမှားများမှာ ပို၍ပင် များလှ၏။

ဘုရားအမှုတော်၏ အဆင့်သုံးဆင့်တွင် ပထမအဆင့်ကို ဝိညာဉ်တော်အားဖြင့် လုပ်ဆောင်သော်လည်း၊ နောက်ဆုံးနှစ်ဆင့်ကိုမူ လူ့ဇာတိခံယူခြင်းဖြင့် လုပ်ဆောင်၏။ ဘုရားအမှုတော်၏ အဆင့်တစ်ခုစီသည် လွန်စွာ အရေးပါ၏။ ဥပမာ ကားတိုင်တင်ခြင်းကို ကြည့်ပါ၊ အကယ်၍ ဝိညာဉ်တော်သည် ကားတိုင်တွင် စီရင်ခံရသည်ဆိုလျှင်၊ မည်သည့် အဓိပ္ပာယ်မျှ ရှိလိမ့်မည်မဟုတ်။ အကြောင်းမှာ လူတို့သည် ဝိညာဉ်တော်ကို မမြင်နိုင် မထိတွေ့နိုင်သလို၊ ဝိညာဉ်တော်သည်လည်း မည်သည်ကိုမှ ခံစား၍မရ၊ ဝေဒနာကိုလည်း မခံစားရသောကြောင့် ဖြစ်သည်။ ထို့ကြောင့် ဤကားတိုင်တင်ခြင်းသည် မည်သည့် အဓိပ္ပာယ်မျှ ရှိလိမ့်မည်မဟုတ်။ နောက်ဆုံးသောကာလတွင် ဖြစ်ပေါ်သော အဆင့်မှာမူ လူတို့ကို သိမ်းပိုက်ခြင်းအဆင့်ဖြစ်ကာ၊ လူ့ဇာတိက ပြုလုပ်နိုင်သော အလုပ် ဖြစ်၏။ ဤအလုပ်နှင့်ပတ်သက်လာလျှင် လူ့ဇာတိခံယူခြင်းကို ဝိညာဉ်တော်ဖြင့် အစားထိုးမရနိုင်သလို၊ ဝိညာဉ်တော်အားဖြင့် ပြုလုပ်သော အလုပ်ကိုလည်း လူ့ဇာတိဖြင့် မလုပ်ဆောင်နိုင်ပေ။ ဘုရားသခင်က သူ့အမှုတော်၏ အဆင့်တစ်ခုကို ပြုရန် လူ့ဇာတိကိုဖြစ်စေ၊ ဝိညာဉ်တော်ကိုဖြစ်စေ ရွေးချယ်သည့်အခါ၊ ဤအရာသည် တကယ်ပင် လိုအပ်သော ရွေးချယ်မှု ဖြစ်ပြီး၊ အကောင်းဆုံး အကျိုးရလဒ်များ ရရှိစေရန်နှင့် သူ၏ စီမံခန့်ခွဲမှုအစီအစဉ် ရည်မှန်းချက်များ အောင်မြင်စေရန် လုပ်ဆောင်ခြင်းများသာ ဖြစ်၏။ ဘုရားသခင်ထံ၌ အနန္တတန်ခိုးနှင့်ပြည့်စုံသော အပိုင်းနှင့် လက်တွေ့ကျသော အပိုင်းတို့ ရှိ၏။ သူ့အမှုတော်၏ အဆင့်တိုင်းတွင် လက်တွေ့ကျသော နည်းလမ်းမျိုးဖြင့် လုပ်ဆောင်၏။ လူတို့က ဘုရားသခင်သည် စကားပြောဆိုခြင်း၊ စဉ်းစားခြင်း မလုပ်၊ သူ ပြုချင်သော မည်သည့်အရာကိုမဆို ပြုလုပ်သည်ဟု ထင်မှတ်ကြသည်။ သို့သော် ဤသို့မဟုတ်ပေ။ သူ့ထံတွင် ဉာဏ်ပညာရှိ၏၊ ဘုရားသခင်၏ အရာအားလုံးနှင့် ဖြစ်ခြင်း ရှိ၏၊ ဤသည်မှာ သူ၏အနှစ်သာရ ဖြစ်သည်။ ဘုရားသခင်သည် အမှုတော်ပြုသည့်အခါ၊ သူ၏စိတ်သဘောထား၊ သူ၏အနှစ်သာရ၊ သူ၏ ဉာဏ်ပညာ၊ သူ၏အရာအားလုံးနှင့် ဖြစ်ခြင်းတို့ကို ထုတ်ဖော်ပြသရန် လိုအပ်၏။ သို့မှသာ လူတို့သည် ဤအရာတို့ကို နားလည်နိုင်မည်၊ သိလာနိုင်မည်၊ ရရှိနိုင်မည် ဖြစ်သည်။ ဘုရားသခင်သည် တကယ် မရှိသော အခြေအနေပေါ် အခြေခံကာ အမှုတော် မပြုပေ၊ လူတို့၏ စိတ်ကူးစိတ်သန်းများအပေါ် အခြေခံကာ အမှုတော်ပြုဖို့ဆိုသည်ကား ပို၍ မဖြစ်နိုင်ပေ။ သူသည် အမှုတော်၏ လိုအပ်ချက်များနှင့်အညီ လုပ်ဆောင်၏၊ ရရှိရန် လိုအပ်သော ရလဒ်များနှင့်အညီ လုပ်ဆောင်၏။ သူသည် လက်တွေ့ကျသော နည်းလမ်းမျိုးဖြင့် ပြောဆို၏၊ သူသည် နေ့စဉ်နေ့တိုင်း အမှုတော်ပြုကာ ဆင်းရဲဒုက္ခခံ၏၊ ဒုက္ခခံသောအခါတွင် သူသည် ဝေဒနာကို ခံစား၏။ လူ့ဇာတိခံယူခြင်းက အမှုတော်ပြုကာ မိန့်ဆိုနေသည့် အချိန်ကာလအတွင်းတွင် ဝိညာဉ်တော်သည်လည်း ရှိနေ၏ ဆိုသည်မျိုး မဟုတ်ပေ။ လူ့ဇာတိခံယူခြင်းက အမှုတော်မပြု၊ မမိန့်ဆိုသောအချိန်တွင် ဝိညာဉ်တော်သည်လည်း အဝေးကို ရောက်နေ၏ ဆိုသည်မျိုးလည်း မဟုတ်ပေ။ ထိုသို့ ဖြစ်သည်ဆိုလျှင်၊ ကိုယ်တော်သည် ဆင်းရဲဒုက္ခ ခံစားရလိမ့်မည် မဟုတ်။ ဤအရာသည်လည်း လူ့ဇာတိခံယူခြင်းတစ်ခု ဖြစ်ခဲ့လိမ့်မည် မဟုတ်ပေ။ လူတို့သည် ဘုရားသခင်၏ လက်တွေ့ကျသောအပိုင်းကို မမြင်နိုင်ကြချေ။ ထို့ကြောင့် လူတို့သည် ဘုရားသခင်ကို ကောင်းစွာ မသိကြ၊ သူ့အပေါ် ၎င်းတို့၏ သိနားလည်ခြင်းမှာလည်း အပေါ်ယံမျှသာ ဖြစ်၏။ လူတို့က ဘုရားသခင်သည် လက်တွေ့ကျပြီး သာမန်အတိုင်းသာ ဖြစ်သည် ဟုလည်းကောင်း၊ ဘုရားသခင်သည် အနန္တတန်ခိုးရှိပြီး အလုံးစုံ အစွမ်းရှိသည် ဟုလည်းကောင်း ဆိုကြ၏။ ဤစကားများ အားလုံးမှာ တခြားသူများထံမှ ၎င်းတို့ သိရှိထားသည်များသာ ဖြစ်ကြသည်။ အကြောင်းမှာ ၎င်းတို့တွင် စစ်မှန်သော အသိနှင့် စစ်မှန်သော အတွေ့အကြုံ မရှိကြသောကြောင့် ဖြစ်သည်။ လူ့ဇာတိခံယူခြင်းနှင့် ပတ်သက်လာလျှင်အဘယ်ကြောင့် လူ့ဇာတိခံယူခြင်း၏ အနှစ်သာရကို ဤမျှ အလေးထားနေရသနည်း။ အဘယ်ကြောင့် ဝိညာဉ်တော်ကို အလေးမပေးသနည်း။ ဗဟိုချက်မှာ လူ့ဇာတိ၏ အလုပ်အပေါ်တွင် တည်နေခြင်း ဖြစ်သည်။ ဝိညာဉ်တော်၏အလုပ်မှာ ထောက်ပံ့ကူညီပေးရန် ဖြစ်ပြီး၊ ဤသည်မှာ လူ့ဇာတိ အမှုတော်၏ အကျိုးရလဒ်များကို ရရှိစေ၏။ အဆင့်တစ်ခုစီ၌ လူတို့သည် ဘုရားသခင်အကြောင်းကို အနည်းငယ် သိလာနိုင်ကြ၏။ သို့သော် ၎င်းတို့သည် ဘုရားသခင်အကြောင်းကို အနည်းငယ် ပို၍ သိချင်ကြသောအခါ၊ ထိုအကြောင်းအရာကို မထိုးဖောက်နိုင်၊ မရရှိနိုင် ဖြစ်ကြသည်။ ဘုရားသခင်က အနည်းငယ် မိန့်ဆိုသည့်အခါ လူတို့သည် အနည်းငယ် နားလည်ကြ၏၊ သို့သော် ဘုရားသခင်ပေါ် ၎င်းတို့၏သိခြင်းမှာ များစွာ ရှင်းရှင်းလင်းလင်း မရှိသေးသည့်အပြင်၊ ထိုအခြင်းအရာ၏ ပဓာနကျသော အပိုင်းကို ၎င်းတို့ အလွယ်တကူ သဘောမပေါက်နိုင်ကြပေ။ အကယ်၍ သင်တို့သည် လူ့ဇာတိက ပြုလုပ်နိုင်သော အရာမှန်သမျှကို ဝိညာဉ်တော်က ပြုလုပ်နိုင်သည် ဟုလည်းကောင်း၊ ဝိညာဉ်တော်သည် လူ့ဇာတိကို အစားထိုးနိုင်သည် ဟုလည်းကောင်း ထင်မြင်ကြလျှင်၊ သင်တို့သည် လူ့ဇာတိ၏ အရေးပါမှု၊ လူ့ဇာတိ၏ အလုပ်နှင့် လူ့ဇာတိခံယူခြင်းသည် အဘယ်နည်း ဆိုသည်တို့ကို မည်သည့်အခါမျှ သိလာကြလိမ့်မည် မဟုတ်ပေ။

ကောက်နုတ်ချက် (၂၂)

“နှုတ်ကပတ်တော်သည် လူ့ဇာတိ၌ ပေါ်လာ၏” မှ အကြောင်းအရာများသည် အထူးသဖြင့် ကြွယ်ဝပြီး သမ္မာတရား၏ သွင်ပြင်လက္ခဏာမျိုးစုံ ပါဝင်သည့်အပြင် လာမည့်ခေတ်များ၏ အခြေအနေကို ကြိုတင်ပြောပြသည့် ပရောဖက်ပြု ဖော်ပြချက်အချို့လည်း ပါဝင်သည်။ အမှန်တွင် ယင်းပရောဖက်ပြုချက်များသည် အသက်ဝင်ရောက်မှုကို ဆွေးနွေးခြင်း၊ လူ့သဘာဝကို ဖော်ထုတ်ခြင်းနှင့် ဘုရားသခင်နှင့် သူ၏ စိတ်သဘောထားတို့ကို သိရှိရန်နည်းလမ်းနှင့်ပတ်သက်၍ ပြောဆိုခြင်းတို့ဖြင့် ဤစာအုပ်တွင် ပါဝင်သော နှုတ်ကပတ်တော်အများစုသည် အလွန် ယေဘုယျကျလေသည်။ မည်သည့်ခေတ် ရောက်ရှိလာမည်၊ ခေတ်အရေအတွက် မည်မျှရှိမည်၊ လူသားမျိုးနွယ်သည် မည်သည့် အခြေအနေမျိုးများသို့ ဝင်ရောက်မည် ဆိုသည်နှင့်စပ်လျဉ်း၍မူ အသေးစိတ် အစီအစဉ်၊ တိကျသည့် ရည်ညွှန်းချက် သို့မဟုတ် တိကျသည့် ခေတ်ကာလပင် ဤစာအုပ်၌ ပါဝင်ခြင်းမရှိသည်မှာ မမှန်သလော။ လူများသည် လာမည့်ခေတ်များနှင့် ပတ်သက်၍ စိတ်ပူနေရန်မလိုကြောင်း၊ အချိန်ကို မရောက်ရှိသေးကြောင်း၊ ယင်းမှာ အလွန် ဝေးလံဆဲဖြစ်ကြောင်း ဆိုလိုခြင်းဖြစ်သည်။ အကယ်၍ ငါသည် သင်တို့အား ဤအရာများအကြောင်း ပြောခဲ့လျှင်ပင် သင်တို့ နားလည်ကြမည် မဟုတ်သည့်အပြင် လူတို့သည် ယခုအချိန်တွင် ဤအရာများအကြောင်းကို နားလည်ရန် မလိုအပ်။ ထိုအရာများသည် လူများ၏ အသက်စိတ်သဘောထား ပြောင်းလဲခြင်းနှင့် အနည်းငယ်မျှသာ ဆက်စပ်မှုရှိသည်။ သင်တို့ နားလည်ရန် လိုအပ်သည့်အရာအားလုံးမှာ လူသား၏ သဘာဝကို ဖော်ထုတ်သည့် ထိုနှုတ်ကပတ်တော်များ ဖြစ်သည်။ ဤမျှဆိုလျှင် လုံလောက်ပြီဖြစ်သည်။ အတိတ်တွင် နှစ်ထောင်ချီ နိုင်ငံတော်၊ ဘုရားသခင်နှင့် လူသားတို့ အတူတကွ ငြိမ်သက်ခြင်းချမ်းသာသို့ ဝင်ရောက်ခြင်းတို့ကဲ့သို့သော ပရောဖက်ပြုချက်များအပြင် နှုတ်ကပတ်တော်ခေတ်နှင့် စပ်လျဉ်းသည့် ပရောဖက်ပြုချက်အချို့ ရှိခဲ့သည်။ ပရောဖက်ပြုချက်မှ နှုတ်ကပတ်တော်များသည် မကြာမီ ရောက်ရှိလာမည့် ကာလများနှင့် အလုံးစုံ သက်ဆိုင်သည်။ ထုတ်ဖော်ပြောဆိုခြင်း မပြုသည့် နှုတ်ကပတ်တော်များမှာ အလွန်ကွာဝေးသည့် အရာများဖြစ်သည်။ သင်တို့သည် ဝေးကွာသော အရာများအကြောင်းကို လေ့လာရန် မလိုအပ်။ သင်တို့ မသိရှိသင့်သည့် အရာများအကြောင်း သင်တို့ကို ပြောပြမည်မဟုတ်။ သင်တို့ သိသင့်သည့် အရာများသည် ဘုရားသခင်ထံမှ လာသည့် သမ္မာတရားအလုံးစုံ ဖြစ်သည်။ ဥပမာအားဖြင့် လူသားထံသို့ ဖော်ပြသည့် ဘုရားသခင်၏ စိတ်သဘောထား၊ ဘုရားနှုတ်ကပတ်တော်များက ထုတ်ဖော်ပြသည့် ဘုရားသခင်၏ အရာအားလုံးနှင့်ဖြစ်ခြင်းနှင့် တရားစီရင်ခြင်းနှင့် ပြစ်တင်ဆုံးမခြင်းတို့မှတစ်ဆင့် လူသား၏ သဘာဝကို ဖော်ထုတ်ခြင်းတို့အပြင် ဘုရားသခင်က လူသားတို့ကိုပေးသည့် ဘဝဦးတည်ချက်တို့ ဖြစ်သည်။ အဘယ်ကြောင့်ဆိုသော် လူတို့အား ကယ်တင်သည့် ဘုရားသခင်၏အလုပ်တွင် ဤအရာများသည် အဓိကအချက်အချာ ဖြစ်၍ဖြစ်သည်။

လူသားမျိုးနွယ်ကို စီမံခန့်ခွဲသည့် အလုပ်ကို လုပ်ဆောင်နေသည့်အချိန်တွင် ဤအရာများကို ပြောကြားခဲ့သည့် ဘုရားသခင်၏ ရည်ရွယ်ချက်မှာ အဓိကအားဖြင့် လူများကို သိမ်းပိုက်ရန်နှင့် ကယ်တင်ရန်၊ ထို့ပြင် လူများ၏ စိတ်သဘောထားကို ပြောင်းလဲရန် ဖြစ်သည်။ လက်ရှိတွင် နှုတ်ကပတ်တော်ခေတ်သည် လက်တွေ့ကျသော ခေတ်တစ်ခု၊ လူသားကို သိမ်းပိုက်ပြီး ကယ်တင်သည့် သမ္မာတရား၏ ခေတ်ဖြစ်သည်။ မပြောကြားရသေးသည့် အရာများစွာ ရှိနေသည့်အတွက် နောက်ပိုင်းတွင် ပိုမိုများပြားသည့် နှုတ်ကပတ်တော်များ ရှိလာမည်။ အချို့သူများက ဤလက်ရှိ နှုတ်ကပတ်တော်များသည် ဘုရားသခင်၏ ဖော်ပြချက် အလုံးစုံဟု ထင်နေကြသည်။ ယင်းမှာ ကြီးစွာမှားယွင်းသည့် အဓိပ္ပာယ်ဖွင့်ဆိုချက်ဖြစ်သည်။ အကြောင်းမှာ နှုတ်ကပတ်တော်ခေတ်၏ အလုပ်မှာ တရုတ်ပြည်တွင် စတင်ခဲ့ပြီးရုံမျှသာ ရှိသေးပြီး အနာဂတ်တွင် ဘုရားသခင်က လူသိရှင်ကြား ပေါ်ထွန်းပြီး အမှုပြုသည့်နောက်တွင် နှုတ်ကပတ်တော်များ ပိုမိုများပြားလာလိမ့်မည်။ နိုင်ငံတော်ခေတ်သည် မည်သို့ရှိမည်၊ လူသားမျိုးနွယ်သည် မည်သည့်ခရီးပန်းတိုင်မျိုးသို့ ဝင်ရောက်လိမ့်မည်၊ ယင်းခရီးပန်းတိုင်သို့ ဝင်ရောက်ပြီးနောက် မည်သည့်အရာ ဖြစ်ပျက်မည်၊ ယင်းအချိန်တွင် လူသားမျိုးနွယ်အတွက် ဘဝသည် မည်သည့်ပုံစံရှိမည်၊ လူသား၏ ပင်ကိုအသိစိတ်သည် မည်သည့်အဆင့်သို့ ရောက်ရှိနိုင်သည်၊ မည်သည့်ခေါင်းဆောင်မှုအမျိုးအစားနှင့် မည်သည့်ထောက်ပံ့မှု အမျိုးအစားများကို လိုအပ်မည် စသည်တို့ အားလုံးသည် နှုတ်ကပတ်တော်ခေတ်၏ အလုပ်တွင် ပါဝင်သည်။ ဘုရားသခင်၏ အလုံးစုံအကျုံးဝင်မှုသည် သင်ထင်မြင်သကဲ့သို့ “နှုတ်ကပတ်တော်သည် လူ့ဇာတိ၌ ပေါ်လာ၏” တွင်သာ ရှိသည်မဟုတ်။ ဘုရားသခင်၏ စိတ်သဘောထား ဖော်ပြချက်နှင့် ဘုရားသခင်၏ အမှုတို့သည် သင်ထင်မြင်သကဲ့သို့ ရိုးစင်းနိုင်မည်လော။ ဘုရားသခင်၏ အလုံးစုံ အကျုံးဝင်မှု၊ နေရာတိုင်းတွင် တည်ရှိနေမှု၊ အရာခပ်သိမ်းကို တတ်စွမ်းနိုင်မှုနှင့် အထွတ်အထိပ် ဖြစ်မှုတို့သည် အနှစ်မဲ့ စကားလုံးများ မဟုတ်။ အကယ်၍ သင်က “နှုတ်ကပတ်တော်သည် လူ့ဇာတိ၌ ပေါ်လာ၏” စာအုပ်သည် ဘုရားသခင်၏ အရာရာတိုင်းကို ကိုယ်စားပြုသည်၊ ဤနှုတ်ကပတ်တော်များသည် ဘုရားသခင်၏ စီမံခန့်ခွဲမှု မှန်သမျှကို အဆုံးသတ်စေသည်ဟု သင်ဆိုပါက သင်သည် ဘုရားသခင်ကို လွန်စွာ ကျဉ်းမြောင်းသော ပုံစံဖြင့် ရှုမြင်ခဲ့ခြင်းဖြစ်သည်။ ယင်းမှာ ဘုရားသခင်ကို ထပ်၍ ဘောင်ခတ်ခြင်း မဟုတ်သလော။ ဤနှုတ်ကပတ်တော်များသည် အလုံးစုံအကျုံးဝင်စေသည့် ဘုရားသခင်၏ အလွန်သေးငယ်သော အစိတ်အပိုင်းဖြစ်ကြောင်း သင်သိရှိရမည်။ ဘာသာရေး အသိုင်းအဝိုင်းများ အားလုံးက ဘုရားသခင်ကို သမ္မာကျမ်းစာအတွင်း ဘောင်ခတ်ထားပြီးဖြစ်သည်။ ယနေ့တွင် သင်တို့သည်လည်း သူ့ကို ဘောင်ခတ်နေသည် မဟုတ်လော။ ဘုရားသခင်ကို ဘောင်ခတ်ခြင်းသည် ဘုရားသခင်ကို သိက္ခာချခြင်းဖြစ်သည်ကို သင်တို့ မသိသလော။ ယင်းမှာ ဘုရားသခင်ကို ပြစ်တင်ရှုတ်ချခြင်းနှင့် ပြစ်မှားစော်ကားခြင်း ဖြစ်သည်ကို သင်တို့မသိသလော။ လက်ရှိတွင် လူအများစုက “ဘုရားသခင် နောက်ဆုံးသောကာလတွင် ပြောကြားခဲ့သည့် အရာများသည် ‘နှုတ်ကပတ်တော်သည် လူ့ဇာတိ၌ ပေါ်လာ၏’ စာအုပ်တွင် အလုံးစုံပါဝင်သည်၊ ဘုရားသခင်ထံမှ နောက်ထပ်နှုတ်ကပတ်တော်များ မရှိတော့။ ယင်းမှာ ဘုရားသခင်ပြောခဲ့သမျှ အရာအားလုံး ဖြစ်သည်” ဟု ထင်မြင်ကြသည်၊ မှန်သလော။ ဤသို့ စဉ်းစားခြင်းသည် ကြီးမားသည့် အမှားတစ်ရပ်ဖြစ်သည်။ “နှုတ်ကပတ်တော်သည် လူ့ဇာတိ၌ ပေါ်လာ၏” တွင် ပါရှိသည့် နှုတ်ကပတ်တော်များသည် နောက်ဆုံးသောကာလတွင် ဘုရားသခင်၏ အမှု၏ အဖွင့်နှုတ်ကပတ်တော်များ၊ ဤအမှု၏ နှုတ်ကပတ်တော်များ၏ တစ်စိတ်တစ်ပိုင်းသာ ဖြစ်ကာ ဤနှုတ်ကပတ်တော်များသည် ရူပါရုံများ၏ သမ္မာတရားများနှင့် အဓိကသက်ဆိုင်သည်။ နောက်ပိုင်းတွင် လက်တွေ့လုပ်ဆောင်မှု၏ အသေးစိတ်အချက် များစွာနှင့် စပ်လျဉ်း၍ ပြောဆိုခဲ့သည့် စကားလုံးများလည်း ရှိမည်ဖြစ်သည်။ ထို့ကြောင့် “နှုတ်ကပတ်တော်သည် လူ့ဇာတိ၌ ပေါ်လာ၏” စာအုပ်ကို အများပြည်သူသို့ ဖြန့်ချိလိုက်ခြင်းသည် ဘုရားသခင်၏ လုပ်ဆောင်ချက်မှာ အဆုံးသတ်အဆင့်သို့ ရောက်ရှိလာသည်ဟု မဆိုလို။ နောက်ဆုံးသောကာလတွင် ဘုရားသခင်၏ တရားစီရင်ခြင်း အမှုသည် ပြည့်စုံခိုင်လုံသော အဆုံးသတ်သို့ ရောက်ရှိလာသည်ဟု သာ၍ပင်မဆိုလို။ ဘုရားသခင်တွင် ဖော်ပြရန် နှုတ်ကပတ်တော်များစွာ ရှိနေသေးသည်။ ပြီးလျှင် ဤနှုတ်ကပတ်တော်များကို ပြောကြားပြီးသည့် အချိန်၌ပင် ဘုရားသခင်၏ စီမံခန့်ခွဲမှု အလုပ်အားလုံးသည် နိဂုံးချုပ်သွားပြီဟု မည်သူမျှမဆိုနိုင်။ စကြဝဠာတစ်ခုလုံးနှင့်ပတ်သက်သော အလုပ် ပြီးစီးသွားသည့်အခါ နှစ်ခြောက်ထောင် စီမံခန့်ခွဲမှုအစီအစဉ် ပြီးဆုံးသွားပြီဟုသာ ပြောနိုင်သည်။ သို့သော် ယင်းအချိန်တွင် ဤစကြဝဠာအတွင်း၌ လူများ တည်ရှိနေဦးမည်လော။ အသက်တည်ရှိနေသရွေ့၊ လူသားမျိုးနွယ် တည်ရှိနေသရွေ့ ဘုရားသခင်၏ စီမံခန့်ခွဲမှုသည် ဆက်လက်လုပ်ဆောင်နေရမည်သာ ဖြစ်သည်။ အနှစ်ခြောက်ထောင် စီမံခန့်ခွဲမှုအစီအစဉ် ပြီးစီးသွားသည့်အခါ လူသားမျိုးနွယ်၊ အသက်နှင့် ဤစကြာဝဠာတို့ တည်ရှိနေသရွေ့ ဘုရားသခင်သည် ယင်းတို့အားလုံးကို စီမံခန့်ခွဲနေဦးမည်သာဖြစ်သည်။ သို့သော် ယင်းကို အနှစ်‌ခြောက်ထောင် စီမံခန့်ခွဲမှု အစီအစဉ်ဟု ခေါ်ဆိုမည်မဟုတ်တော့။ ယခုအခါ ယင်းကို ဘုရားသခင်၏ စီမံခန့်ခွဲမှုဟု ရည်ညွှန်းသည်။ အနာဂတ်တွင် ယင်းကို ကွဲပြားခြားနားသည့် အခြားအမည်ဖြင့် ခေါ်ဆိုကောင်း ခေါ်ဆိုလိမ့်မည်။ ယင်းမှာ လူသားမျိုးနွယ်နှင့် ဘုရားသခင်အတွက် နောက်ထပ် ဘဝတစ်ခု ဖြစ်လိမ့်မည်။ ဘုရားသခင်သည် လူများကို ဦးဆောင်ရန် ယနေ့ခေတ် နှုတ်ကပတ်တော်များကို အသုံးပြုနေဆဲ ဖြစ်မည်ဟု မဆိုနိုင်။ အကြောင်းမှာ ဤနှုတ်ကပတ်တော်များသည် ဤအချိန်ကာလအတွက်သာ သင့်လျော်၍ဖြစ်သည်။ ထို့ကြောင့် ဘုရားသခင်၏ အလုပ်ကို မည်သည့်အချိန်တွင်မျှ ဘောင်ခတ်ခြင်း မပြုနှင့်။ အချို့က “ဘုရားသခင်သည် လူများအား ဤနှုတ်ကပတ်တော်များကိုသာ ပေးပြီး အခြားမည်သည့်အရာကိုမျှ မပေးပါ။ ဘုရားသခင်သည် ဤနှုတ်ကပတ်တော်များကိုသာ ပြောနိုင်သည်”ဟု ဆိုကြသည်။ ဤသည်မှာလည်း ဘုရားသခင်ကို တစ်စုံတစ်ခုသော နယ်ပယ်အတွင်းတွင် ဘောင်ခတ်ခြင်း ဖြစ်သည်။ ဤသည်မှာ ယေရှုခေတ်တွင် ပြောကြားခဲ့သည့် နှုတ်ကပတ်တော်များကို လက်ရှိ နိုင်ငံတော်ခေတ်တွင် ကျင့်သုံးခြင်းနှင့်တူသည်။ ယင်းမှာ သင့်လျော်မည်လော။ အချို့နှုတ်ကပတ်တော်များကို ကျင့်သုံးမည်ဖြစ်ပြီး အချို့ကို ပယ်ဖျက်ပစ်ရန်လိုသည်။ ထို့ကြောင့် သင်သည် ဘုရားသခင်၏ နှုတ်ကပတ်တော်များကို မည်သည့်အခါမျှ မပယ်ဖျက်နိုင်ဟု ပြော၍မရပေ။ လူများသည် အမှုအရာများကို အလွယ်တကူ ဘောင်ခတ်ကြသလော။ အချို့နယ်ပယ်များတွင် ၎င်းတို့သည် ဘုရားသခင်ကို အမှန်ပင် ဘောင်ခတ်ကြသည်။ တစ်နေ့တွင် သင်သည် “နှုတ်ကပတ်တော်သည် လူ့ဇာတိ၌ ပေါ်လာ၏” စာအုပ်ကို လူများ ယနေ့အချိန်တွင် သမ္မာကျမ်းစာကို ဖတ်သကဲ့သို့ ဖတ်ကောင်းဖတ်မည်ဖြစ်ပြီး ဘုရားသခင်၏ ခြေလှမ်းများကို လိုက်မီကြမည်မဟုတ်။ ယခုအချိန်သည် “နှုတ်ကပတ်တော်သည် လူ့ဇာတိ၌ ပေါ်လာ၏” စာအုပ်ကို ဖတ်ရန် သင့်တော်သော အချိန်ဖြစ်သည်။ နှစ်ပေါင်းမည်မျှအကြာတွင် ယင်းကို ဖတ်ရှုခြင်းသည် ခေတ်ဟောင်းမှ ပြက္ခဒိန်တစ်ခုကို ကြည့်ရှုရသကဲ့သို့ ဖြစ်မည်ဟု မပြောနိုင်။ အဘယ်ကြောင့်ဆိုသော် ယင်းအချိန်တွင် အဟောင်းကို အစားထိုးရန် အသစ်တစ်စုံတစ်ရာ ရှိမည်ဖြစ်သောကြောင့်ပင်။ လူများ၏ လိုအပ်ချက်များသည် ဘုရားသခင်၏ အလုပ်နှင့်အညီ ပေါ်ပေါက်လာပြီး တိုးတက်ပြောင်းလဲလာခြင်း ဖြစ်သည်။ ယင်းအချိန်တွင် လူ့သဘာဝနှင့် လူတို့တွင်ရှိသင့်သည့် ပင်ကိုအသိစိတ်များနှင့် ပင်ကိုအရည်အချင်းများသည် အတော်အသင့် ပြောင်းလဲသွားပြီးဖြစ်လိမ့်မည်။ ဤကမ္ဘာပြောင်းလဲပြီးနောက် လူသားမျိုးနွယ်၏ လိုအပ်ချက်များသည်လည်း ကွဲပြားခြားနားသွားလိမ့်မည်။ အချို့က “ဘုရားသခင်သည် နောက်ပိုင်းတွင် ပြောဆိုမည်လော” ဟု မေးကြသည်။ အချို့က “နှုတ်ကပတ်တော်ခေတ် အလုပ် ပြီးစီးသွားသည့်အခါ အခြားမည်သည့်အရာကိုမျှ မပြောနိုင်တော့သဖြင့် ဘုရားသခင်သည် ပြောဆိုနိုင်တော့မည်မဟုတ်။ ပြီးလျှင် အခြား မည်သည့်စကားမဆိုသည် အတုအယောင် ဖြစ်လိမ့်မည်” ဟု ကောက်ချက်ချကြလိမ့်မည်။ ဤသည်မှာလည်း မှားယွင်းသည်မဟုတ်လော။ ဘုရားသခင်အကြောင်း အသေးစိတ်ချပြသည့်အမှားကို လူသားတို့ အလွယ်တကူ ကျူးလွန်တတ်ကြသည်၊ လူတို့သည် အတိတ်ကိုသာ စွဲကပ်လေ့ရှိပြီး ဘုရားသခင်အကြောင်း အသေးစိတ်ချပြလေ့ရှိသည်။ ၎င်းတို့သည် ကိုယ်တော့်ကို ရှင်းရှင်းလင်းလင်း မသိကြသော်လည်း ကိုယ်တော်၏အမှုကို လက်လွတ်စပယ် အသေးစိတ်ချပြနေမြဲဖြစ်၏။ လူတို့၌ ယင်းမျှလောက် မာနကြီးသောဗီဇ ရှိလေတကား။ ၎င်းတို့သည် အတိတ်က အယူအဆဟောင်းများကိုသာ အစဉ်စွဲကိုင်လိုကြပြီး ကုန်လွန်ခဲ့ပြီးသော နေ့ရက်များထဲမှ အမှုအရာများကို ၎င်းတို့၏စိတ်နှလုံးထဲတွင် သိုထားကြ၏။ ထိုအရာများကို ၎င်းတို့၏အရင်းအဖြစ် အသုံးပြုကြသည်၊ မာနထောင်လွှားပြီး စိတ်ကြီးဝင်ကြ၏။ ၎င်းတို့သည် အရာခပ်သိမ်းကို နားလည်သည်ဟု ထင်ကြ၏၊ ထို့အပြင် ဘုရားသခင်၏အမှုကို အသေးစိတ်ချပြသည့် အတင့်ရဲသောအပြုအမူရှိကြ၏။ ဤသို့ပြုရာ၌ ၎င်းတို့သည် ဘုရားသခင်အပေါ် တရားစီရင်ခြင်းမဟုတ်သလော။ ထိုမျှမက လူတို့သည် ဘုရားသခင်၏အမှုသစ်ကို ထည့်တွက်စဉ်းစားခြင်း မရှိကြပေ၊ ၎င်းတို့သည် အမှုအရာအသစ်များကို လက်ခံရန် ခက်ခဲကြောင်းကို ဤအရာက သက်သေပြသော်လည်း ၎င်းတို့သည် ဘုရားသခင်အကြောင်းကို မမြင်မစမ်း အသေးစိတ်ချပြနေဆဲ ဖြစ်၏။ လူတို့သည် အလွန်မာနကြီးကြသဖြင့် ၎င်းတို့၌ ဆင်ခြင်တုံတရား ကင်းမဲ့ကြသည်၊ မည်သူ့ကိုမျှ ၎င်းတို့နားမထောင်ကြပေ၊ ထို့အပြင် ဘုရားသခင်၏နှုတ်ကပတ်တော်များကိုပင် လက်မခံကြချေ။ ယင်းမှာ လူသား၏ဗီဇပင်ဖြစ်၏၊ လုံးဝမာနကြီးပြီး မိမိသာဖြောင့်မတ်သည်ဟု ထင်တတ်ကြပြီး ကျိုးနွံနာခံခြင်း အနည်းငယ်မျှ မရှိကြပေ။ ဤသည်မှာ ဖာရိရှဲများ ယေရှုကို ပြစ်တင်ရှုတ်ချသည့်အချိန်က နည်းအတိုင်းဖြစ်၏၊ ၎င်းတို့က “သင် မှန်စေကာမူ သင့်နောက် ငါလိုက်ဦးမည် မဟုတ်၊ ယေဟောဝါသာလျှင် စစ်မှန်သောဘုရားသခင် ဖြစ်၏” ဟု ဆိုကြ၏။ ယနေ့တွင် “သူက ခရစ်တော်ဟုတ်လား။ သူက ခရစ်တော် အမှန်တကယ် ဖြစ်လည်း သူ့နောက် ငါမလိုက်” ဟု ပြောသောသူအချို့လည်း ရှိ၏။ ဤကဲ့သို့သော လူများ ရှိသလော။ ထိုကဲ့သို့သော ဘာသာရေးသမားများစွာ ရှိသည်။ လူသား၏ စိတ်သဘောထားသည် အလွန်ပျက်စီးကြောင်း၊ လူတို့သည် ကယ်တင်၍ မရနိုင်ကြောင်းကို ဤအရာက ပြသလျက်နေ၏။

ခေတ်အဆက်ဆက်ရှိ သူတော်စင်များအနက် မောရှေနှင့် ပေတရုတို့သာလျှင် ဘုရားသခင်ကို အမှန်တကယ် သိခဲ့ကြသူများဖြစ်ပြီး ၎င်းတို့သည် ဘုရားသခင်၏ အသိအမှတ်ပြုခြင်းကို ခံခဲ့ရသည်။ သို့စေကာမူ ၎င်းတို့သည် ဘုရားသခင်ကို သိနားလည်နိုင်ခဲ့သလော။ ၎င်းတို့ နားလည်သဘောပေါက်ခဲ့သည့် အရာမှာလည်း အကန့်အသတ်ရှိသည်။ ၎င်းတို့ကိုယ်တိုင်က ၎င်းတို့သည် ဘုရားသခင်ကို သိသည်ဟု မပြောရဲခဲ့ကြ။ ဘုရားသခင်ကို အမှန်တကယ် သိသူများက ဘုရားသခင်သည် ခန့်မှန်းရန်နှင့် အကဲဖြတ်ရန် မဖြစ်နိုင်ကြောင်း နားလည်သဘောပေါက်ကြသောကြောင့် ၎င်းတို့သည် သူ့ကို ဘောင်မခတ်ကြချေ။ ဘုရားသခင်ကို မသိရှိကြသူများသည်သာ သူ့ကိုလည်းကောင်း၊ သူ၏အရာအားလုံးနှင့် ဖြစ်ခြင်းကိုလည်းကောင်း ဘောင်ခတ်လေ့ရှိကြသည်။ ၎င်းတို့တွင် ဘုရားသခင်နှင့် ပတ်သက်သည့် စိတ်ကူးများဖြင့် ပြည့်နှက်နေပြီး ဘုရားသခင် ပြုလုပ်ခဲ့သည့် အရာအားလုံးနှင့် ပတ်သက်သည့် အယူအဆများကို အလွယ်တကူ ထားရှိကြသည်။ ထို့ကြောင့် ဘုရားသခင်ကို သိရှိသည်ဟု ယုံကြည်ကြသူများသည် ဘုရားသခင်ကို ခုခံဆန့်ကျင်မှု အပြုဆုံးသူများဖြစ်ကြပြီး အန္တရာယ်အရှိဆုံးသူများ ဖြစ်ကြသည်။

ကောက်နုတ်ချက် (၂၃)

ဘုရားသခင်သည် လူသားအတွက် မေတ္တာထားပြီး သနားကရုဏာ ထားသည်ဟူသည်မှာ သမ္မာတရားဖြစ်သလော၊ ငါ့အားပြောလော့။ (ယင်းသည် သမ္မာတရား ဖြစ်ပါသည်။) သို့ဖြစ်လျှင် ဘုရားသခင်သည် လူသားကို မေတ္တာမထားဘဲ ဆဲရေးခြင်းနှင့် ပြစ်တင်ရှုတ်ချခြင်းပင် ပြုလုပ်သည်ဟူသည်မှာ သမ္မာတရားဖြစ်သလော။ (ဤသည်မှာလည်း သမ္မာတရားဖြစ်ပါသည်။) အမှန်တွင် ဤဝါကျနှစ်ခုလုံးသည် သမ္မာတရားဖြစ်ပြီး အကြွင်းမဲ့ မှန်ကန်သည်။ သို့သော် “ဘုရားသခင်သည် လူသားအပေါ် မေတ္တာမထားဟူသည်မှာလည်း သမ္မာတရားဖြစ်သည်” ဟု ပြောဆိုရန် လွယ်ကူသည့်ကိစ္စ မဟုတ်သလို လူတို့အနေဖြင့် ဤသို့သော စကားများကို ပြောဆိုရန် ခက်ခဲသည်။ ၎င်းတို့သည် ဘုရားသခင်၏ စိတ်သဘောထားအကြောင်း သိမြင်မှု ရှိမှသာ ယင်းကို ပြောဆိုနိုင်မည်။ ဘုရားသခင်သည် ချစ်ခင်ကြင်နာသော အရာတစ်ခုကို ပြုလုပ်လိုက်ကြောင်း မြင်တွေ့သည့်အခါ သင်သည် “ဘုရားသခင်က လူသားကို အမှန်ပင်မေတ္တာထားသည်။ ယင်းမှာ သမ္မာတရားဖြစ်သည်။ ဤသည်မှာ ဘုရားသခင်၏ လုပ်ဆောင်ချက်” ဟု ပြောသည်။ သို့တိုင်အောင် ဘုရားသခင်က ကြောင်သူတော်ဆန်သော ဖာရိရှဲများ သို့မဟုတ် အန္တိခရစ်များအပေါ် စိတ်ဆိုးခြင်းနှင့် ၎င်းတို့ကို ကျိန်ဆဲခြင်းကဲ့သို့ လူသား၏ အယူအဆများနှင့် ကိုက်ညီမှုမရှိသည့် တစ်စုံတစ်ရာကို ပြုလုပ်လိုက်ကြောင်း မြင်တွေ့သည့်အခါ သင်သည် “ဘုရားသခင်က လူသားအပေါ် မေတ္တာမထား။ သူသည် လူသားကိုမုန်းသည်” ဟု တွေးတောသည်။ ထိုအခါ သင့်တွင် ဘုရားသခင်နှင့် ပတ်သက်သည့် အယူအဆများ ရှိနေပြီး သူ့ကို ငြင်းပယ်ခြင်း ဖြစ်သည်။ သို့ဆိုလျှင် ဤဖြစ်ရပ်နှစ်ခုအနက် မည်သည်က သမ္မာတရားဖြစ်သနည်း။ ဤအရာကို ရှင်းလင်းစွာ ရှင်းမပြနိုင်သူများ ရှိကြသည်။ လူများ၏ စိတ်နှလုံးတွင် ဘုရားသခင်က လူသားအပေါ် မေတ္တာထားခြင်းက ပိုကောင်းသလော၊ သို့မဟုတ် သူက လူသားကို မေတ္တာမထားခြင်းက ပိုကောင်းသလော။ လူများအားလုံးသည် ဘုရားသခင်က လူသားအပေါ် မေတ္တာထားခြင်းအား သေချာပေါက် နှစ်သက်ကြပြီး ၎င်းတို့က ဘုရားသခင် လူသားအပေါ် မေတ္တာထားခြင်းသည် သမ္မာတရား ဖြစ်သည်ဟု ဆိုကြသည်။ သို့သော် ဘုရားသခင်က လူသားအပေါ် မေတ္တာမထားခြင်းကို ၎င်းတို့ မနှစ်သက်ကြ။ ထို့ကြောင့် ၎င်းတို့က ဘုရားသခင် လူသားအပေါ် မေတ္တာမထားခြင်းမှာ သမ္မာတရား မဟုတ်ဟု ပြောကြသည့်အပြင် “ဘုရားသခင်သည် လူသားအပေါ် မေတ္တာမထားဟူသည်မှာလည်း သမ္မာတရားဖြစ်သည်” ဟူသော ပြောဆိုချက်ကို ငြင်းပယ်ကြသည်။ သို့ဆိုလျှင် ဘုရားသခင်က လုပ်ဆောင်သည့်အရာသည် သမ္မာတရား ဟုတ်မဟုတ်ကို လူသား၏ သတ်မှတ်ချက်အတွက် အခြေခံအကြောင်းရင်းမှာ မည်သည့်အရာနည်း။ ယင်းသည် လူသား၏ အယူအဆများနှင့် စိတ်ကူးများအပေါ် လုံးဝဥဿုံ အခြေပြုထားသည်။ ဘုရားသခင်သည် အမှုကိစ္စများအား လူသားက သူ့ကို လုပ်ဆောင်စေလိုသည့်ပုံစံအတိုင်း လုပ်ဆောင်သင့်ပြီး ဘုရားသခင် လုပ်ဆောင်သည့်အရာသည် လူသား၏ အယူအဆများ၊ စိတ်ကူးများနှင့် မကိုက်ညီပါက ယင်းမှာ သမ္မာတရားမဟုတ်။ အကယ်၍ လူသားသည် ဘုရားသခင် လုပ်ဆောင်သည့်အရာကို မနှစ်သက်ပါက ဘုရားသခင် လုပ်ဆောင်သည့်အရာမှာ သမ္မာတရား မဟုတ်ဟူ၍ ဖြစ်သည်။ ထိုသို့သောနည်းလမ်းဖြင့် သမ္မာတရားကို သတ်မှတ်ကြသူများသည် သမ္မာတရားနှင့်ပတ်သက်သော သိမြင်မှု ရှိကြသလော။ (၎င်းတို့ မသိရှိကြပါ။) ဘုရားသခင်အပေါ် လူသား၏ အယူအဆများအရ အမြဲအဓိပ္ပာယ်ဖွင့်ဆိုနေခြင်း၏ အကျိုးဆက်များမှာ အဘယ်နည်း။ ယင်းက ဘုရားသခင်ကို ကျိုးနွံနာခံခြင်းသို့ ဦးတည်စေမည်လော၊ သို့မဟုတ် ဘုရားသခင်ကို ဆန့်ကျင်ခြင်းသို့ ဦးတည်စေမည်လော။ ဘုရားသခင်ကို ကျိုးနွံနာခံခြင်းသို့ ဦးမတည်ဘဲ ဆန့်ကျင်ခြင်းသို့သာ ဦးတည်စေမည်မှာ အသေအချာပင်ဖြစ်သည်။ သို့ဆိုလျှင် ဘုရားသခင်အား ၎င်းတို့၏ အယူအဆများနှင့် စိတ်ကူးများအပေါ် အခြေခံလျက် အစဉ် သဘောထားနေကြသူများသည် ဘုရားသခင်ကို ကျိုးနွံနာခံသူများ ဖြစ်သလော။ သို့မဟုတ် ၎င်းတို့သည် ဘုရားသခင်ကို ခုခံသူများ ဖြစ်သလော။ (၎င်းတို့သည် ဘုရားသခင်ကို ခုခံသူများ ဖြစ်သည်။) ဤအချက်မှာ သေချာကြောင်း ပြသနိုင်ပြီး ယင်းကို ဤနည်းဖြင့် ပိုင်းခြားသိမြင်သည်မှာ မှန်ကန်သည်။ လူများက ဘုရားသခင် လူသားအပေါ် ထားရှိသည့် မေတ္တာတရားသည် သိုးငယ်ကို ပွတ်သပ်ပေးခြင်းဖြင့် ယင်းကို အနွေးဓာတ်နှင့် သာယာကြည်နူးမှုကိုပေးသည့် သိုးထိန်းတစ်ဦးနှင့် တူညီရမည်ဖြစ်ကြောင်း၊ ထိုမေတ္တာတရားသည် ၎င်းတို့၏ ခံစားမှုဆိုင်ရာနှင့် ရုပ်ပိုင်းဆိုင်ရာ လိုအပ်ချက်များကို ဖြည့်ဆည်းပေးရမည် ဖြစ်ကြောင်း ထင်မြင်ကြသည်။ သို့ဖြစ်၍ ဤသည်မှာ ဘုရားသခင်၏ မေတ္တာဖြစ်သည်ဟု ခံစားကြရသည်မဟုတ်လော။ (၎င်းတို့ ခံစားကြရသည်။ သို့သော် အမှန်တွင် ဘုရားသခင်၏ တရားစီရင်မှု၊ ပြစ်တင်ဆုံးမခြင်း၊ ပြုပြင်ခြင်းတို့က လူများ၏ ဘဝများအတွက် ပိုမိုအကျိုးဖြစ်ထွန်းစေပါသည်။) ဤသည်မှာလည်း လူသားအတွက် ဘုရားသခင်၏ မေတ္တာတရားပင်ဖြစ်သည်။ ဤမျှပြောပြစေကာမူ သင်သည် ဘုရားသခင် လူသားအပေါ် မေတ္တာထားခြင်းကို သမ္မာတရားဟုလည်းကောင်း၊ သူ လူသားအပေါ် မေတ္တာမထားခြင်းကို သမ္မာတရားမဟုတ်ဟု လည်းကောင်း ခံစားနေရဆဲ ဖြစ်သည် မဟုတ်လော။ (ဘုရားသခင်သည် လူသားအပေါ် မေတ္တာမထားဟူသည်မှာလည်း သမ္မာတရားဖြစ်သည်။) ယင်းသို့ဆိုလျှင် ဘုရားသခင်က လူသားအပေါ် မေတ္တာမထားခြင်းသည် မည်သို့ဖြစ်ရသနည်း။ မေတ္တာမထားခြင်းမှာ မည်သည့်အရာနည်း။ ဘုရားသခင်က လူသားအပေါ် မေတ္တာထားကြောင်း ငါတို့အားလုံး သိကြသည်။ သူ၏ ဖြောင့်မတ်သော စိတ်သဘောထား၊ သူ၏ တရားစီရင်မှုနှင့် ပြစ်တင်ဆုံးမမှု၊ သူ၏ ဆုံးမခြင်းနှင့် ဆုံးမပဲ့ပြင်ခြင်းတို့အားလုံးသည် မေတ္တာတရား၏ နယ်ပယ်တွင် အကျုံးဝင်သည်။ သို့ဆိုလျှင် ဘုရားသခင်က လူသားအပေါ် မေတ္တာမထားပါက ယင်းမှာ အဘယ်ကြောင့် ဖြစ်မည်နည်း။ (သူ၏ ဖြောင့်မတ်သော စိတ်သဘောထားကြောင့်ဖြစ်သည်။) တရားစီရင်ခြင်းနှင့် ပြစ်တင်ဆုံးမခြင်းတို့သည် ထိုဖြောင့်မတ်သော စိတ်သဘောထားကြောင့် ဖြစ်ရသလော။ (ဟုတ်ပါသည်။) တရားစီရင်ခြင်းနှင့် ပြစ်တင်ဆုံးမခြင်းတို့သည် ဖြောင့်မတ်သော စိတ်သဘောထားကြောင့် ဖြစ်ရသည်ဆိုလျှင် ဘုရားသခင်က လူသားအပေါ် ထားရှိသည့် ဖြောင့်မတ်သော စိတ်သဘောထားသည် မေတ္တာထားခြင်းလော၊ မေတ္တာမထားခြင်းလော။ (ယင်းမှာ မေတ္တာထားခြင်း ဖြစ်သည်။) ဘုရားသခင် လူသားအပေါ် ထားရှိသည့် မေတ္တာတရားသည် သူ၏ ဖြောင့်မတ်သော စိတ်သဘောထား ဖြစ်ကြောင်း သင်တို့ နားလည်သွားကြပြီဖြစ်သည်။ သို့သော် လူသားအပေါ် မေတ္တာမထားခြင်းသည် ယင်းစိတ်သဘောထားကြောင့် ဖြစ်သလော။ (ယင်းကြောင့်ဖြစ်သည်။) ဘုရားသခင်က လူသားအပေါ် မေတ္တာမထားသည့်တိုင် ဖြောင့်မတ်သော စိတ်သဘောထား မည်သို့များ ရှိနိုင်သနည်း။ သင်တို့ကို ငါ မေးခွန်းတစ်ခု ထပ်မေးမည်။ ဘုရားသခင်က လူသားအပေါ် မေတ္တာမထားရန် ဖြစ်နိုင်သည်ဟု သင်တို့ ထင်ကြသလော။ ယင်းသို့သော ဖြစ်ရပ်မျိုး ရှိနိုင်သလော။ (လူသားသည် မကောင်းမှု မှန်သမျှကို ကျူးလွန်ပြီး ဘုရားသခင်၏ စိတ်နှလုံးကို ကြေကွဲစေသည့်အခါ ဘုရားသခင်သည် လူသားအပေါ် မေတ္တာ မထားရှိပေ။) သင်ပြောဆိုနေသည့်အရာသည် အခြေအနေပေါ် မူတည်ပြီး မရှိမဖြစ် ရှိထားရမည့် သတ်မှတ်ချက်များအပေါ်၌ အခြေပြုထားခြင်းဖြစ်ကာ ငါမေးမြန်းနေသည့်အရာသည် ကြိုတင်ကောက်ချက်ချထားခြင်းအပေါ် အခြေမခံသည့် အရာဖြစ်သည်။ ဘုရားသခင် လူသားအပေါ် ထားရှိသည့် မေတ္တာတရားသည် အသေအချာပင် သမ္မာတရားဖြစ်ပြီး လူတိုင်း ဤအရာကို နားလည်ကြသည်။ သို့သော် ဘုရားသခင်က လူသားအပေါ် မေတ္တာ မထားခြင်းသည် သမ္မာတရား ဟုတ်မဟုတ်နှင့် စပ်လျဉ်း၍မူ လူများက သံသယကိုယ်စီရှိကြသည်။ အကယ်၍ သင်သည် ဤကိစ္စရပ်ကို ကျော်လွှားနိုင်လျှင် ဘုရားသခင် လုပ်ဆောင်သည့် အရာအများစုကိုလည်း ကျော်လွှားနိုင်မည်ဖြစ်ပြီး သင့်တွင် ယူဆချက်များ ပေါ်ထွက်တော့မည် မဟုတ်။ ဘုရားသခင်နှင့် စပ်လျဉ်း၍ လူသားအပေါ် သူ၏မေတ္တာ မထားရှိခြင်းအတွက် သရုပ်သကန်အချို့မှာ အဘယ်နည်း။ (ငါတို့သည် ဤကဏ္ဍကို သတိမပြုမိကြသေးပေ။) သင်တို့သည် ယင်းကို ခံစားခဲ့ဖူးခြင်း မရှိသည့်အပြင် သင်တို့သည် ယင်းကို တွေ့ကြုံဖူးခြင်းမရှိ။ ဘုရားသခင်က လူသားအပေါ် မေတ္တာမထားခြင်းကို ရှင်းပြနိုင်မည့် ငါတို့ သိထားသမျှ စကားလုံးများမှာ အဘယ်နည်း။ ရွံရှာခြင်း၊ မနှစ်မြို့ခြင်း၊ မုန်းတီးခြင်း၊ စက်ဆုပ်ခြင်း ထို့ပြင် စွန့်ပစ်ခြင်းနှင့် ပစ်ပယ်ခြင်းတို့ဖြစ်သည်။ ယင်းတို့မှာ အခြေခံအားဖြင့် ထိုကဲ့သို့သော စကားလုံးများ ဖြစ်ကြသည်။ လူတိုင်း ယင်းစကားလုံးများကို နားလည်ကြသည့်အတွက် ယင်းတို့ကို မေတ္တာမထားခြင်းနှင့် ထပ်တူပြုနိုင်သလော။ (ပြုနိုင်ပါသည်။) ယင်းတို့သည် ဘုရားသခင်က လူသားအပေါ် မေတ္တာမထားခြင်း၏ သရုပ်သကန်တွင် ပင်ကိုအားဖြင့် ပါဝင်နေခြင်းကြောင့် ယင်းတို့သည် သမ္မာတရားဖြစ်သည်ဟု သင်တို့ထင်သလော။ (ထင်ပါသည်၊ ယင်းတို့မှာ သမ္မာတရားဖြစ်သည်။) သင်တို့၏အမြင်တွင် ဘုရားသခင်က လူသားအပေါ် မေတ္တာမထားခြင်းသည် အကြောင်းပြချက်တစ်ရပ် လိုအပ်နေသည်။ ယင်းမှာ ဘုရားသခင်က လူသားအပေါ် မေတ္တာမထားသည့် အရာများကို လူသားအပေါ် မေတ္တာထားသည့် ဆက်စပ်အခြေအနေတွင် လုပ်ဆောင်ခြင်း ဖြစ်သည်။ ယင်းမှာ သမ္မာတရားဖြစ်သည်။ ဤအကြောင်းပြချက်တွင် မေတ္တာတရား၏ အင်္ဂါရပ်တစ်ခုဖြစ်စေ၊ အခြေခံတစ်ရပ်ဖြစ်စေ မပါရှိဟု ယူဆပါက ဘုရားသခင်သည် လူသားအပေါ် မေတ္တာမထားသည့် အရာများကို လူသားအပေါ် မေတ္တာမထားသည့် သရုပ်သကန်ဖြင့် လုပ်ဆောင်ခြင်းဖြစ်သည်။ သင်တို့သည် ဘုရားသခင်က လူသားအပေါ် မေတ္တာမထားခြင်းသည် သမ္မာတရားဟုတ်မဟုတ် သေချာအောင် စိစစ်နိုင်မည် မဟုတ်သကဲ့သို့ ယင်းအရာများကို အပြည့်အဝ နားလည်ရန်လည်း ဖြစ်နိုင်မည်မဟုတ်ချေ။ ဤနေရာတွင် ဤကိစ္စရပ်၏ အရေးအကြီးဆုံးအရာ ပါဝင်နေသည်။ ယင်းသို့ဖြစ်ခြင်းကြောင့် ငါတို့သည် ယင်းနှင့်ပတ်သက်၍ မိတ်သဟာယဖွဲ့ကြရမည်။

သင်တို့သည် ဖန်ဆင်းခံများအားလုံး၏ သခင်ဖြစ်သည့် ဘုရားသခင်က ဤလူသားမျိုးနွယ်ကို ဖန်ဆင်းခဲ့ပြီး ယင်းသို့ ဖန်တီးခဲ့သည့်အတွက် သူသည် လူတို့ကို စောင့်ရှောက်ရသည်၊ ၎င်းတို့ စားသောက်သည့် အရာများကို စီမံခန့်ခွဲရသည်၊ ၎င်းတို့၏ ဘဝတစ်ခုလုံးနှင့် ကံကြမ္မာများကို ထိန်းကျောင်းကွပ်ကဲရသည်ဟု ထင်ကြသလော။ (သူထိုသို့ မပြု။) ဆိုလိုသည်မှာ အကယ်၍ သူအလိုရှိလျှင် သင့်အား စောင့်ရှောက်ရန်၊ သူက သင့်အား စောင့်ရှောက်ရန် အလိုမရှိလျှင် သင့်အား လူအုပ်များအတွင်းသို့ဖြစ်စေ၊ တစ်စုံတစ်ခုသော ပတ်ဝန်းကျင်သို့ဖြစ်စေ ပစ်ထည့်လိုက်ပြီး သင့်အား နစ်မြုပ်သွားစေရန် သို့မဟုတ် ရုန်းကန်နေစေရန် ဘုရားသခင်၌ တန်ခိုး ရှိသလော။ (ရှိပါသည်။) ယင်းသည် ဘုရားသခင်၏ တန်ခိုးအတွင်း၌ ရှိသဖြင့် ဘုရားသခင်သည် လူသားနှင့် ပတ်သက်၍ ဂရုမစိုက်ဟု ဆိုခြင်းမှာ သမ္မာတရား မဟုတ်သလော။ (ဟုတ်သည်။) ယင်းသည် သမ္မာတရားနှင့် အညီဖြစ်သည်။ ယင်းသည် မည်သည့်အတွက်ကြောင့် သမ္မာတရားဟု ဆိုနိုင်သနည်း။ (ဘုရားသခင်သည် ဖန်ဆင်းခြင်းတစ်ခုလုံး၏ သခင်ဖြစ်သည်။) ဘုရားသခင်၏ ပင်ကိုလက္ခဏာနှင့် အဆင့်အတန်းအရ၊ ထို့ပြင် ဘုရားသခင်နှင့် လူသားမျိုးနွယ်တို့အကြား ခြားနားချက်အရ ဘုရားသခင်သည် သူဆန္ဒရှိပါက သင့်ကို စောင့်ရှောက်မည်ဖြစ်ပြီး သင့်ကို စောင့်ရှောက်ရန် ဆန္ဒမရှိပါက သူ စောင့်ရှောက်မည်မဟုတ်။ ဆိုလိုသည်မှာ ဘုရားသခင်သည် သင့်ကို စောင့်ရှောက်လိုလျှင် စောင့်ရှောက်ရန် သင့်လျော်ပြီး ထိုသို့ပြုရန် သူမလိုလားလျှင်လည်း ကြောင်းကျိုးဆီလျော်မှု ရှိသည်။ ယင်းမှာ မည်သည့်အပေါ်တွင် မူတည်သနည်း။ ယင်းမှာ ဘုရားသခင် လိုလားမှု ရှိမရှိအပေါ် မူတည်ပြီး ယင်းမှာ သမ္မာတရားဖြစ်သည်။ “မဟုတ်ပါ။ ကိုယ်တော်သည် ကျွန်ုပ်ကို ဖန်ဆင်းခဲ့သည့်အတွက် ကျွန်ုပ် စားသောက်သည့်အရာကို ကိုယ်တော် တာဝန်ယူရမည်၊ ကျွန်ုပ်၏ ကျန်ဘဝတစ်လျှောက်လုံး ကျွန်ုပ်ကို ကိုယ်တော် စောင့်ရှောက်ရမည်” ဟု ပြောဆိုကြသူများရှိသည်။ ယင်းမှာ သမ္မာတရားနှင့် အညီဖြစ်သလော။ ဤသည်မှာ ကျိုးကြောင်းမသင့်ဘဲ သမ္မာတရားနှင့် ညီညွတ်မှုမရှိ။ အကယ်၍ ဘုရားသခင်က “ငါ သင့်ကို ဖန်ဆင်းပြီးနောက် သင့်ကို ဘေးဖယ်ထားလိုက်ပြီး သင့်ကို စောင့်ရှောက်တော့မည် မဟုတ်” ဟု‌ ပြောခဲ့လျှင် ဤသည်မှာ ဖန်ဆင်းရှင်၏ တန်ခိုးသာဖြစ်သည်။ ဘုရားသခင်သည် သင့်ကို ဖန်ဆင်းနိုင်သည့်အတွက် သူ့တွင် သင့်အား ကောင်းသည့်နေရာသို့ဖြစ်စေ၊ ဆိုးသည့်နေရာသို့ဖြစ်စေ ဘေးဖယ်ထားရန် တန်ခိုးရှိသည်။ ယင်းမှာ ဘုရားသခင်၏ တန်ခိုးဖြစ်သည်။ ဘုရားသခင်၏ တန်ခိုးအတွက် အခြေပြုချက်မှာ အဘယ်နည်း။ ယင်းမှာ ဘုရားသခင်၏ ပင်ကိုလက္ခဏာနှင့် အဆင့်အတန်း ဖြစ်သည်။ ထို့ကြောင့် သူသည် သင့်ကို စောင့်ရှောက်နိုင်သလို မစောင့်ရှောက်ဘဲလည်း နေနိုင်သည်။ မည်သို့ပြုသည်ဖြစ်စေ ယင်းမှာ သမ္မာတရားဖြစ်သည်။ ယင်းမှာ သမ္မာတရားဟု အဘယ်ကြောင့် ငါပြောသနည်း။ လူများ နားလည်သင့်သည့်အရာမှာ ဤသို့ဖြစ်သည်။ သင် ယင်းကို နားလည်သွားသည့်အခါ သင်မည်သူမည်ဝါ ဖြစ်သည်၊ သင်ယုံကြည်သည့် ဘုရားသခင်သည် မည်သူဖြစ်သည်၊ သင်နှင့် ဘုရားသခင်အကြား ခြားနားချက်များမှာ မည်သည့်အရာဖြစ်သည်ကို သင်သိလာလိမ့်မည်။ ဘုရားသခင်က လူသားအပေါ် မေတ္တာမထားခြင်းနှင့် စပ်လျဉ်းသည့် သွင်ပြင်လက္ခဏာကို ငါတို့ပြန်ဆွေးနွေးကြစို့။ ဘုရားသခင်သည် လူသားအပေါ် မေတ္တာထားရမည်လော။ (သူသည် မေတ္တာထားရန် မလို။) သူသည် ယင်းသို့ပြုရန် မလိုသည့်အတွက် ဘုရားသခင်က လူသားအပေါ် မေတ္တာထားရန် မလိုသဖြင့် ဘုရားသခင်က လူသားအပေါ် မေတ္တာမထားခြင်းသည် သမ္မာတရား ဟုတ်သလော။ (ယင်းမှာ သမ္မာတရားဖြစ်သည်။) ယင်းက အမှုကိစ္စများကို ပိုမိုရှင်းလင်းစေခြင်း မရှိသလော။ ယခု ငါတို့ ဤအကြောင်းကို ပြောကြစို့။ လူသားမျိုးနွယ်သည် စာတန်ကြောင့် ဖောက်ပြန်ပျက်စီးခဲ့ရပြီး စာတန်ကဲ့သို့ ဖောက်ပြန်ပျက်စီးနေသည့် စိတ်သဘောထား ရှိသည့်အတွက် ဘုရားသခင်က လူသားမျိုးနွယ်ကို မကယ်တင်ဘဲ လူသားမျိုးနွယ်ကို သူ့ထံသို့ မခေါ်ဆောင်ပါက လူသားနှင့် ဘုရားသခင်အကြား ဆက်ဆံရေးမှာ မည်သို့ရှိမည်နည်း။ (ဆက်ဆံရေး မရှိပါ။) ယင်းမှာ မမှန်ကန်။ အမှန်အားဖြင့် ဆက်ဆံရေးတစ်ရပ် ရှိသည်။ သို့ဆိုလျှင် ယင်းမှာ မည်သို့သော ဆက်ဆံရေးမျိုး ဖြစ်သနည်း။ ယင်းမှာ ရန်လိုသည့် ဆက်ဆံရေးတစ်ရပ်ဖြစ်သည်။ သင်သည် ဘုရားသခင်အပေါ် ရန်လိုပြီး သင်၏ သဘာဝ အနှစ်သာရသည် ဘုရားသခင်၏ အနှစ်သာရအပေါ် ရန်လိုသည်။ ထို့ကြောင့် ဘုရားသခင်သည် သင့်အပေါ် မေတ္တာမထားခြင်းမှာ ကျိုးကြောင်းဆီလျော်မှု ရှိသလော။ ဘုရားသခင်သည် သင့်ကို ရွံရှာရန်၊ မုန်းတီးရန်၊ စက်ဆုပ်ရန် ကျိုးကြောင်းဆီလျော်မှု ရှိသလော။ (ယင်းမှာ ကျိုးကြောင်းဆီလျော်မှု ရှိပါသည်။) ယင်းသည် အဘယ်ကြောင့် ကျိုးကြောင်းဆီလျော်မှု ရှိသနည်း။ (အဘယ်ကြောင့်ဆိုသော် ကျွန်ုပ်တို့ထံ၌ ဘုရားသခင်၏ မေတ္တာနှင့် ထိုက်တန်သောအရာ မရှိသည့်အပြင် ကျွန်ုပ်တို့၏ စိတ်သဘောထားများသည် အလွန်ဆိုးရွားစွာ ပျက်စီးနေသောကြောင့် ဖြစ်ပါသည်။) ဘုရားသခင်သည် ဖန်ဆင်းရှင်ဖြစ်ပြီး သင်သည် ဖန်ဆင်းခံတစ်ဦးဖြစ်သည်။ သို့သော် ဖန်ဆင်းခံတစ်ဦးအနေနှင့် သင်သည် ဘုရားသခင်နောက်သို့ လိုက်ပါမှုမရှိခဲ့ သို့မဟုတ် သူ၏နှုတ်ကပတ်တော်များကို မနာခံခဲ့။ ယင်းသို့ ပြုမည့်အစား သင်သည် စာတန်၏နောက်သို့ လိုက်ပါခဲ့ပြီး ဘုရားသခင်၏ ဆန့်ကျင်ဘက်နှင့် ရန်သူဖြစ်လာခဲ့သည်။ ဘုရားသခင်တွင် သနားကရုဏာ၏ အနှစ်သာရ ရှိသောကြောင့် သူက သင့်အပေါ် မေတ္တာထားသည်။ သူသည် သင့်အပေါ် သနားပြီး သင့်ကို ကယ်တင်သည်။ ဘုရားသခင်တွင် ဤအနှစ်သာရရှိသည်။ ဘုရားသခင်သည် သူဖန်ဆင်းခဲ့သည့် လူသားမျိုးနွယ်အပေါ် သနားကရုဏာနှင့် စိုးရိမ်မှုရှိသည်။ သင့်အပေါ်ထားသည့် သူ့မေတ္တာသည် သူ့အနှစ်သာရ ထုတ်ဖော်ပြခြင်းဖြစ်ပြီး ယင်းမှာ သမ္မာတရား၏ အစိတ်အပိုင်းတစ်ခု ဖြစ်သည်။ အခြားတစ်ဖက်တွင် လူသားမျိုးနွယ်သည် ဘုရားသခင်၏ မေတ္တာနှင့် မထိုက်တန်။ လူသားမျိုးနွယ်သည် မာနထောင်လွှားသည်၊ အပြုသဘောဆောင်သော အရာများကို ရွံရှာသည်၊ ကောက်ကျစ်ဆိုးယုတ်ကာ ရက်စက်ပြီး ဘုရားသခင်အပေါ် မုန်းတီးသည့်အပြင် ဆန့်ကျင်အာခံသည်။ ထို့ကြောင့် ဘုရားသခင်၏ အနှစ်သာရဖြစ်သည့် သူ၏ သန့်ရှင်းမှု၊ ဖြောင့်မတ်မှု၊ သစ္စာရှိမှုနှင့် ယင်းတို့အားလုံးအပြင် ဩဇာအာဏာရှိမှုတို့ကို ထည့်သွင်းစဉ်းစားလျှင် သူသည် ဤကဲ့သို့သော လူသားမျိုးနွယ်တစ်ရပ်အပေါ် မည်သို့ မေတ္တာထားနိုင်မည်နည်း။ ဘုရားသခင်သည် ဤကဲ့သို့သော လူသားမျိုးနွယ်နှင့် လိုက်လျောညီထွေ ဖြစ်နိုင်ပါမည်လော။ သူသည် ယင်းကို မေတ္တာထားနိုင်မည်လော။ (သူ မထားနိုင်ပါ။) ဘုရားသခင်သည် မေတ္တာ မထားနိုင်သည့်အတွက် လူများနှင့် ဆက်သွယ်မှုပြုပြီး ၎င်းတို့ကို ကယ်တင်လိုသည့်အခါ မည်သည့်အရာကို ဖော်ပြမည်နည်း။ ဘုရားသခင်သည် လူများနှင့် ဆက်သွယ်မှု ပြုလျှင်ပြုခြင်း ရွံရှာခြင်း၊ စက်ဆုပ်ခြင်းနှင့် မုန်းတီးခြင်းတို့ကို ဖော်ပြသည့်အပြင် သူသည် ဆိုးဝါးသည့် မကောင်းမှုကို ပြုသူများအားပစ်ပယ်ခြင်းတို့ကို ပြုသည်။ ဤသည်မှာ မေတ္တာထားခြင်းမဟုတ်။ သို့ဆိုလျှင် ဘုရားသခင်က လူသားအပေါ် မေတ္တာ မထားခြင်းသည် သမ္မာတရား ဖြစ်သလော။ (ဖြစ်ပါသည်။) ဘုရားသခင်က လူသားအပေါ် မေတ္တာမထားခြင်းသည် သမ္မာတရားဖြစ်သည်။ ဘုရားသခင်သည် သူ့ကို ဆန့်ကျင်အာခံသူများအား မေတ္တာမထားဟုဆိုခြင်းသည် မှန်သလော။ (မှန်ပါသည်။) ဤသည်မှာ မျှတပြီး ကျိုးကြောင်းဆီလျော်ကာ ဘုရားသခင်၏ ဖြောင့်မတ်သော စိတ်သဘောထားဖြင့် ဆုံးဖြတ်ခြင်း ဖြစ်သည်။ သို့ဖြစ်၍ ဤနေရာ၌လည်း ဘုရားသခင်က လူသားအပေါ် မေတ္တာမထားခြင်းသည် သမ္မာတရားဖြစ်သည်။ ဤသည်မှာ သမ္မာတရားဖြစ်ကြောင်း မည်သည့်အရာက ဆုံးဖြတ်သနည်း။ ယင်းကို ဘုရားသခင်၏ အနှစ်သာရက ဆုံးဖြတ်သည်။

သို့ဆိုလျှင် နောက်ဆုံး အနှစ်ချုပ်လိုက်သောအခါ ဘုရားသခင်သည် လူသားအပေါ် မေတ္တာထားသလော။ (ထားပါသည်။) အမှန်အားဖြင့် လူသား၏ အနှစ်သာရနှင့် သရုပ်သကန်တို့အရ လူသားသည် ဘုရားသခင်၏ မေတ္တာနှင့် မထိုက်တန်သော်လည်း ဘုရားသခင်သည် လူသားအပေါ် လွန်စွာ မေတ္တာထားနိုင်ဆဲ ဖြစ်သည်။ သင်တို့၏ အမြင်တွင် ဘုရားသခင်သည် သမ္မာတရားဖြစ်သလော။ သူ၏ အနှစ်သာရသည် သန့်ရှင်းသလော။ (သန့်ရှင်းပါသည်။) အခြားတစ်ဖက်တွင်မူ လူသားသည် အလွန်စက်ဆုပ်ဖွယ်ကောင်းပြီး ၎င်း၏ ဖောက်ပြန်ပျက်စီးမှုသည် လွန်စွာနက်ရှိုင်းသဖြင့် ဘုရားသခင်သည် လူသားအား မုန်းတီးမှု အနည်းငယ်မျှပင်မရှိဘဲ မေတ္တာထားနိုင်သလော။ အကယ်၍ အနည်းငယ်မျှသော မုန်းတီးမှု၊ မနှစ်မြို့မှု သို့မဟုတ် ရွံရှာမှုပင် မရှိပါက ယင်းသည် ဘုရားသခင်၏ အနှစ်သာရနှင့် ကိုက်ညီမှုမရှိ။ ဘုရားသခင်သည် ဤလူသားမျိုးနွယ်ကို မုန်းတီးကာ ရွံရှာပြီး စက်ဆုပ်၍ စိတ်ကုန်နေပြီ ဖြစ်သော်လည်း သူသည် လူများကို ကယ်တယ်နိုင်စွမ်း ရှိဆဲပင်ဖြစ်ကာ ဤသည်မှာ ဘုရားသခင်၏ စစ်မှန်သော မေတ္တာ၊ ဘုရားသခင်၏ အနှစ်သာရဖြစ်သည်။ ဘုရားသခင်က လူသားအပေါ် မေတ္တာမထားမှုသည် သူ၏ အနှစ်သာရကြောင့် ဖြစ်ပြီး သူက လူသားအပေါ် မေတ္တာထားနိုင်ဆဲ ဖြစ်ခြင်းသည်လည်း သူ၏ အနှစ်သာရကြောင့်ပင် ဖြစ်သည်။ ယခုအခါ ယင်းကိစ္စသည် ရှင်းလင်းသွားပြီဖြစ်၍ မည်သည်က သမ္မာတရား ဖြစ်သနည်း။ ဘုရားသခင်က လူသားအပေါ် မေတ္တာထားခြင်းလော။ လူသားအပေါ် မေတ္တာမထားခြင်းလော။ (နှစ်ခုလုံးမှာ သမ္မာတရား ဖြစ်သည်။) ယခုအခါ ယင်းမှာ ပြေလည်သွားပေပြီ။ သို့ဆိုလျှင် လူသားသည် ဤအရာကို လုပ်ဆောင်နိုင်သလော။ မည်သည့်လူသားမျှ ဤအရာကို မလုပ်ဆောင်နိုင်။ လုပ်ဆောင်နိုင်သူ တစ်ဦးတစ်ယောက်မျှမရှိ။ လူများသည် မိမိတို့၏ သားသမီးအရင်းများကိုပင် ဤသို့မလုပ်ဆောင်နိုင်။ အကယ်၍ သင်၏ သားသမီးသည် သင့်ကို အစဉ်အမြဲ စိတ်ဆိုးအောင် ပြုပြီး သင့်စိတ်နှလုံးကို ကြေကွဲစေမည်ဆိုပါက သင်သည် ပထမဦးစွာ စိတ်ဆိုးမည်ဖြစ်သည်။ သို့သော် အချိန်ကြာမြင့်လာသည့်အခါ သင့်နှလုံးသားသည် စက်ဆုပ်လာလိမ့်မည်။ ၎င်းက သင့်အား အချိန်အတိုင်းအတာတစ်ခုထက် ကျော်လွန်အောင် စက်ဆုပ်မှု ဖြစ်ပေါ်စေသည်နှင့် သင်သည် လုံးဝလက်လျှော့လိုက်မည်ဖြစ်ပြီး အဆုံးတွင် သင်သည် သူနှင့် ဆက်ဆံရေးများကို ဖြတ်တောက်ပစ်လိမ့်မည်။ လူသား၏ မေတ္တာမှာ အဘယ်နည်း။ ယင်းသည် ချစ်ခင်နှစ်သက်မှုနှင့် ဇာတိပကတိ၏ သွေးသားတော်စပ်မှုတို့မှ ပေါ်ထွက်လာခြင်းဖြစ်သည်။ ထို့ကြောင့် ယင်းသည် သမ္မာတရားနှင့် မည်သို့မျှမပတ်သက်။ ယင်းမှာ လူသား၏ ဇာတိပကတိနှင့် ချစ်ခင်နှစ်သက်မှုများ၏ လိုအပ်ချက်များမှ ပေါ်ထွက်လာသော မေတ္တာဖြစ်သည်။ ဤမေတ္တာအတွက် အခြေခံမှာ အဘယ်နည်း။ ယင်းသည် ချစ်ခင်နှစ်သက်မှုများ၊ သွေးသားတော်စပ်မှုများနှင့် အကျိုးစီးပွားများအပေါ် အခြေခံပြီး ယင်းတွင် သမ္မာတရား တစ်စက်မျှမပါရှိ။ သို့ဆိုလျှင် လူသား၏ မေတ္တာမထားခြင်းအတွက် အကြောင်းပြချက်မှာ အဘယ်နည်း။ သူ၏ စိတ်နှလုံးကို ကြေကွဲစေခဲ့သည့် တစ်စုံတစ်ဦးကမုန်းတီးအောင်၊ ရွံရှာအောင်၊ စက်ဆုပ်အောင် ပြုမူခဲ့ပြီးသည့်နောက် သူသည် မေတ္တာမထားတော့၊ မေတ္တာထားနိုင်ခြင်းလည်း မရှိတော့။ ဤလူသားမျိုးနွယ်သည် ဘုရားသခင်၏ စိတ်နှလုံးကို မည်သည့်အတိုင်းအတာအထိ ကြေကွဲစေခဲ့သည်ဟု သင်တို့ထင်ကြသနည်း။ (ယင်းကို ဖော်ပြခြင်းငှာ မစွမ်းနိုင်။) မှန်သည်၊ ယင်းကို ဖော်ပြခြင်းငှာ မစွမ်းနိုင်။ သို့ဆိုလျှင် ဘုရားသခင်သည် လူသားအပေါ် မေတ္တာထားဆဲ ဖြစ်သလော။ သင်သည် ဘုရားသခင်က လူသားအပေါ် မေတ္တာထားမထား မသိသော်လည်း ယခုအချိန်တွင်ပင် ဘုရားသခင်သည် သင့်ကို ကယ်တင်နေသေးသည်၊ အမြဲအလုပ်လုပ်နေဆဲ၊ သင့်ကို ဦးဆောင်ရန်နှင့် ပံ့ပိုးပေးရန် စကားပြောကြားနေဆဲဖြစ်သည်။ သူသည် လုပ်ငန်းပြီးစီးသွားသည့် နောက်ဆုံးအချိန်အထိ သင့်အပေါ် လက်လျှော့မည်မဟုတ်။ ဤသည်မှာ မေတ္တာမဟုတ်သလော။ (ဟုတ်ပါသည်။) လူသားမျိုးနွယ်တွင် ဤကဲ့သို့သော မေတ္တာမျိုး ရှိသလော။ (မရှိပါ။) လူများ၏ စိတ်ခံစားမှုဆိုင်ရာ လိုအပ်ချက်များ မရှိတော့သည့်အခါ၊ ၎င်းတို့၏ သွေးသားတော်စပ်မှု ပြတ်စဲသွားသောအခါ၊ ထို့ပြင် ၎င်းတို့အကြား အကျိုးစီးပွားအရ မည်သည့်ဆက်စပ်မှုမျှ မရှိတော့သည့်အခါ ၎င်းတို့သည် မေတ္တာမရှိကြတော့ဘဲ ၎င်းတို့၏ မေတ္တာသည် ကုန်ခန်းသွားပြီဖြစ်ကာ ထို့နောက်တွင် ၎င်းတို့သည် စွန့်လွှတ်ရန်၊ “ရင်းနှီးမြှုပ်နှံမှု” မပြုတော့ရန် ရွေးချယ်လိုက်ကြသည်။ ၎င်းတို့သည် လုံးဝ စွန့်လွှတ်လိုက်ကြသည်။ မေတ္တာ၏ မရှိမဖြစ် လိုအပ်သည့် ဖော်ပြချက်မှာ အဘယ်နည်း။ ယင်းမှာ လက်တွေ့ကျသော အရာများကို လုပ်ဆောင်ရန်နှင့် ရလဒ်များ စွမ်းဆောင်ရရှိရန် ဖြစ်သည်။ အကယ်၍ မေတ္တာနှင့် ဆက်စပ်နေသည့် ဤအရာများကို မလုပ်ဆောင်လျှင် မေတ္တာဟူ၍ ရှိမည်မဟုတ်။ အချို့သူများက ဘုရားသခင်သည် လူသားကို မုန်းတီးသည်ဟု ပြောကြသည်။ သို့သော် ယင်းမှာ အပြည့်အဝ မှန်ကန်မှုမရှိ။ ဘုရားသခင်က သင့်ကို မုန်းတီးသည်၊ သို့သော် သူက သင့်အပေါ် စကားနည်းသွားခဲ့သလော။ သူက သင့်အား သမ္မာတရား လျှော့၍ ပေးခဲ့သလော။ သူသည် သင့်အထဲ၌ ပိုမိုနည်းပါးစွာ လုပ်ဆောင်ခဲ့သလော။ (မလုပ်ဆောင်ခဲ့ပါ။) ထို့ကြောင့် ဘုရားသခင်သည် သင့်အား မုန်းတီးကြောင်း ပြောဆိုခြင်းအားဖြင့် သင်သည် အသိတရား ကင်းမဲ့ပြီး သင့်စကားလုံးများသည် ကျိုးကြောင်းဆီလျော်မှု မရှိချေ။ ဘုရားသခင်က သင့်အား မုန်းတီးခြင်းမှာ မမှားသော်လည်း သူသည် သင့်အပေါ် မေတ္တာထားမြဲဖြစ်ပြီး သူသည် သင်ထံ၌ များစွာလုပ်ဆောင်ခဲ့ပြီးဖြစ်သည်။ ဘုရားသခင်က သင့်ကို မုန်းတီးသည်မှာ အမှန်ဖြစ်သည်။ သို့သော် အဘယ်ကြောင့်နည်း။ အကယ်၍ သင်သည် ကဏ္ဍအသီးသီးတွင် ဘုရားသခင်ကို ကျိုးနွံနာခံပြီး ယောဘကဲ့သို့ ဖြစ်မည်ဆိုလျှင် ဘုရားသခင်သည် သင့်အား မုန်းတီးနေဆဲ ဖြစ်မည်လော။ သူသည် သင့်အား မုန်းတီးတော့မည်မဟုတ်။ သူ့ထံတွင် သင့်အတွက် မေတ္တာသာ ရှိမည်ဖြစ်သည်။ ဘုရားသခင်၏ မေတ္တာသည် သူ့ဘာသာသူ မည်သို့ ထင်ရှားပေါ်လွင်သနည်း။ ယင်းသည် တစ်စုံတစ်ဦးအား ချည်မွေးပွဖြင့် ရစ်ပတ်ထားသကဲ့သို့ဖြစ်သည့် လူသား၏ မေတ္တာနှင့် မတူညီ။ ဘုရားသခင်က လူများအပေါ် ဤနည်းဖြင့် မေတ္တာထားခြင်း မဟုတ်။ သူက သင့်အား ဖန်ဆင်းခံ လူသားမျိုးနွယ်၏ သာမန်ဘဝကို ရရှိစေသည်။ ဘုရားသခင်က သင့်အား မည်သို့နေထိုင်မည်၊ မည်သို့ရှင်သန်မည်၊ သူ့ကို မည်သို့ ဝတ်ပြုကိုးကွယ်မည်ကိုလည်းကောင်း၊ အားလုံးအကြား ဆရာတစ်ဆူဖြစ်ပြီး အဓိပ္ပာယ်ရှိသောဘဝကို မည်သို့နေထိုင်မည်၊ ထို့ပြင် အဓိပ္ပာယ်မဲ့သော အရာများကို မလုပ်သကဲ့သို့ စာတန်နောက်ကိုလည်း လိုက်ပါခြင်း မပြုရန် မည်သို့ပြုမည်တို့ကို သိရှိလာစေသည်။ ဘုရားသခင်၏ မေတ္တာ၏ အဓိပ္ပာယ်မှာ ရေရှည်တည်တံ့မှုနှင့် ကျယ်ပြောခြင်း မရှိသလော။ ယင်းမှာ အလွန်ကျယ်ပြောပြီး ဘုရားသခင် ဤအရာများကို ပြုလုပ်ခြင်း၏ နောက်ဆက်တွဲသက်ရောက်မှုများသည် လူသားမျိုးနွယ် တစ်ရပ်လုံးအတွက် လွန်စွာ ကြီးမားသည့် အရေးပါမှုနှင့် အကျယ်ပြောဆုံး တန်ဖိုးဖြစ်သည်။ ဤအရာသည် မည်သည့်လူသားတစ်ဦးမျှ မလုပ်နိုင်သည့် အရာဖြစ်သည်။ ယင်းတွင် ခန့်မှန်း၍ မရနိုင်သည့် တန်ဖိုးရှိပြီး ယင်းကို လူသားက ငွေကြေးဖြင့်ဖြစ်စေ၊ အခြားမည်သည့် ရုပ်ဝတ္ထုပစ္စည်းမဆိုဖြင့်ဖြစ်စေ ဖလှယ်၍မရနိုင်။ လူတို့သည် ယနေ့ခေတ်တွင် သမ္မာတရားအချို့ကို နားလည်ကြကြောင်း၊ ၎င်းတို့သည် ဘုရားသခင်ကို မည်သို့ဝတ်ပြု ကိုးကွယ်ရမည်ဖြစ်ကြောင်း သင်တွေ့မြင်သည်။ သို့သော် ၎င်းတို့သည် ယင်းတို့အနက် တစ်စုံတစ်ရာကို လွန်ခဲ့သည့် အနှစ် ၂၀ သို့မဟုတ် ၃၀ က သိရှိခဲ့ကြသလော။ (မသိရှိခဲ့ပါ။) ၎င်းတို့သည် သမ္မာကျမ်းစာ မည်သို့ပေါ်ပေါက်လာကြောင်း မသိရှိခဲ့ကြ။ ၎င်းတို့သည် ဘုရားသခင်၏ စီမံခန့်ခွဲမှု အစီအစဉ်မှာ မည်သည့်အရာဖြစ်ကြောင်း မသိရှိခဲ့ကြ။ ၎င်းတို့သည် ဘုရားသခင်ကို မည်သို့ ဝတ်ပြုကိုးကွယ်မည်၊ အရည်အချင်းပြည့်ဝသော ဖန်ဆင်းခံတစ်ဦးဖြစ်ရန် မည်သို့နေထိုင်ရမည်ကို မသိရှိခဲ့ကြ။ ၎င်းတို့သည် အဆိုပါအရာများအနက် မည်သည့်အရာကိုမျှ မသိရှိခဲ့ကြ။ ထို့ကြောင့် သင်သည် ယခုအချိန်မှ အနှစ်နှစ်ဆယ် ရှေ့သို့ မျှော်ကြည့်လိုက်လျှင် ထိုကာလရှိ လူသားမျိုးနွယ်သည် ယခုခေတ် သင်တို့ထက် များစွာသာလွန်မည် မဟုတ်လော။ (သာလွန်မည် ဖြစ်ပါသည်။) မည်သို့ဖြစ်လာမည်နည်း။ ယင်းမှာ ဘုရားသခင်၏ ကယ်တင်ခြင်းကြောင့်နှင့် လူသားအပေါ် သူ၏ အနန္တမေတ္တာကြောင့် ဖြစ်သည်။ ယင်းမှာ သူ့တွင် လူသားအပေါ် ထိုသို့သော စိတ်ရှည်မှု၊ သည်းခံမှုနှင့် သနားကရုဏာတို့ ရှိပြီး လူသားသည် အလွန်များပြားသော အရာတို့ကို ရရှိထားသောကြောင့် ဖြစ်သည်။ ဘုရားသခင်တွင် ကြီးမားသော မေတ္တာတရားကြောင့်သာ မဟုတ်လျှင် လူသားသည် မည်သည့်အရာကိုမျှ ရရှိလိမ့်မည်မဟုတ်။

သင်တို့သည် ဘုရားသခင်က လူသားအပေါ် မေတ္တာထားသည်ဟု ထင်ကြသလော။ (မေတ္တာထားပါသည်။) သို့ဖြစ်လျှင် ဘုရားသခင်သည် လူသားအပေါ် မုန်းတီးသလော။ (သူ မုန်းတီးပါသည်။) မည်သည့်နည်းဖြင့် မုန်းတီးသနည်း။ ဘုရားသခင်သည် သူ၏ စိတ်နှလုံးတွင် လူသားကြောင့် ရွံရှာမှုဖြစ်ပြီး လူသား၏ သဘာဝ အနှစ်သာရကို ရွံရှာလေသည်။ လူတစ်ဦးချင်းစီက သူ့အား စက်ဆုပ်မှု ဖြစ်စေသည့်အတွက် သူသည် လူသားအပေါ် မည်သို့ အလုပ် လုပ်နိုင်ဆဲဖြစ်သနည်း။ အဘယ်ကြောင့်ဆိုသော် သူ့တွင် မေတ္တာတရားရှိပြီး သူသည် ဤသူများကို ကယ်တင်လိုသောကြောင့် ဖြစ်သည်။ သူသည် လူများကို ကယ်တင်သည့်အခါ ၎င်းတို့ကို မုန်းတီးခြင်း မရှိသလော။ သူ မုန်းတီးသည်။ မုန်းတီးခြင်းနှင့် မေတ္တာထားခြင်းတို့သည် တစ်ပြိုင်နက်တည်း အတူတကွ တည်ရှိကြသည်။ သူ မုန်းတီးသည်၊ သူ စက်ဆုပ်သည်၊ သူ ရွံရှာသည်၊ သို့သော်ငြားလည်း တစ်ချိန်တည်းတွင်ပင် သူသည် လူသားအား ကယ်တင်ရန် လုပ်ဆောင်သည်။ မည်သူသည် ယင်းကို လုပ်နိုင်မည်ဟု သင်တို့ထင်သနည်း။ မည်သူမျှ ယင်းကို မလုပ်နိုင်။ လူများသည် ၎င်းတို့ ရွံရှာပြီး စက်ဆုပ်သည့် တစ်စုံတစ်ဦးကို တွေ့မြင်သည့်အခါ ၎င်းတို့သည် ထိုသူအား ဆက်မကြည့်လိုတော့။ ပြီးလျှင် ထိုသူနှင့် စကားတစ်ခွန်းမျှ ပြောဆိုခြင်းသည်ပင် များလွန်းနေသည်။ သို့မဟုတ် “ရပ်တည်ချက် မတူလျှင် စကားတစ်လုံးပင် လေကုန်သည်” ဟု ဘာသာတရားမရှိသူများ ပြောသကဲ့သို့ပင် ဖြစ်သည်။ ဘုရားသခင်သည် လူသားအား စကားလုံးမည်မျှ ပြောဆိုခဲ့သနည်း။ အလွန်များပြားသည်။ ဘုရားသခင်သည် လူသားအပေါ် မေတ္တာမထားဟု သင်ပြောနိုင်သလော။ သို့မဟုတ် သူသည် လူသားကို မုန်းတီးခြင်းမရှိဟု သင်ပြောနိုင်သလော။ (ကျွန်ုပ်တို့ မပြောနိုင်ပါ။) မုန်းတီးခြင်းသည် မေတ္တာတရားကဲ့သို့ပင် အမှန်တရားတစ်ခု ဖြစ်သည်။ “ဘုရားသခင်က ကျွန်ုပ်တို့ကို မုန်းတီးသည်။ သူ့အနားမကပ်ကြစို့။ သူ့ကို တစ်ချိန်လုံး စိတ်အနှောင့်အယှက် ဖြစ်နေစေရန် ကျွန်ုပ်တို့အား ဘုရားသခင် ကယ်တင်ခွင့် မပြုကြစို့” ဟု ပြောသည်ဆိုပါစို့။ ယင်းမှာ အစီအစဉ်တကျ ဖြစ်သလော။ (မဖြစ်ပါ။) သင်သည် ဘုရားသခင်၏ စိတ်နှလုံးကို အလေးထားခြင်း မရှိသလို သူ့ကို နားလည်ခြင်းလည်းမရှိသကဲ့သို့ သိရှိခြင်းလည်း မရှိ။ ယင်းအစား ဤသို့ပြောခြင်းဖြင့် သင်သည် ဘုရားသခင်အား ပုန်ကန်နေခြင်းဖြစ်ပြီး သူ၏စိတ်နှလုံးကို ကြေကွဲစေခြင်းဖြစ်သည်။ သင်သည် ဘုရားသခင်က လူသားကို အဘယ်ကြောင့် မုန်းတီးကြောင်းနှင့် သူသည် လူသားအပေါ် မည်သို့မေတ္တာထားကြောင်း နားလည်ရမည်။ ဘုရားသခင်၏ မေတ္တာတရားနှင့် မုန်းတီးခြင်းတို့အတွက် အကြောင်းတရားများ ရှိပြီး အကြောင်းတရား တစ်ခုစီတွင် ယင်း၏ နောက်ခံနှင့် စည်းမျဉ်းများ ရှိသည်။ အကယ်၍ သင်က “ဘုရားသခင်သည် ကျွန်ုပ်ကို ကယ်တင်သောကြောင့် ကျွန်ုပ်ကို ချစ်ကိုချစ်ရမည်။ ကျွန်ုပ်ကို သူ မမုန်းတီးနိုင်ပါ” ဟု ပြောလျှင် ဤသည်မှာ ကျိုးကြောင်းမဆီလျော်သည့် တောင်းဆိုမှုတစ်ခု မဟုတ်သလော။ (ဟုတ်ပါသည်။) အကယ်၍ ဘုရားသခင်သည် သင့်ကို မုန်းတီးသည်ပင်ဖြစ်စေ သူသည် သင့်ကိုကယ်တင်ရာတွင် နှောင့်နှေးခြင်းမရှိဘဲ သင့်အား နောင်တရစေမည့် အခွင့်အလမ်းကို ပေးဆဲဖြစ်သည်။ ယင်းသည် ဘုရားသခင်၏ နှုတ်ကပတ်တော်များကို သင်၏ စားသောက်မှုအပေါ်၌ဖြစ်စေ၊ သင့်တာဝန်ကို သင်ထမ်းဆောင်ခြင်း အပေါ်၌ဖြစ်စေ မည်သည့်သက်ရောက်မှုမျှ မရှိဘဲ သင်သည် ဘုရားသခင်၏ ကျေးဇူးတော်ကို ဆက်လက်ခံစားသည်။ သို့ဖြစ်၍ သင်သည် အဘယ်ကြောင့် ဆက်လက်ငြင်းခုံနေသနည်း။ ဘုရားသခင် သင့်ကို မုန်းတီးခြင်းသည် ဖြစ်သင့်သည့်အတိုင်းပင်ဖြစ်သည်။ ယင်းကို ဘုရားသခင်၏ အနှစ်သာရက သတ်မှတ်ပြီး သူသည် သင့်ကို ကယ်တင်ရာ၌ နှောင့်နှေးမှု မရှိခဲ့။ လူများသည် ဤကိစ္စအကြောင်း ဗဟုသုတအချို့ မရှိသင့်သလော။ (ရှိသင့်ပါသည်။) ၎င်းတို့ မည်သည့်အကြောင်းကို သိသင့်သနည်း။ ၎င်းတို့သည် ဘုရားသခင်၏ ဖြောင့်မတ်သော စိတ်သဘောထားနှင့် သူ၏ သန့်ရှင်းခြင်းအကြောင်းကို သိရမည်။ ၎င်းတို့ကို သိရှိရန် မည်သို့လုပ်သင့်သနည်း။ ဘုရားသခင်က ဤလူသားမျိုးနွယ်ကို မုန်းတီးသော်လည်း ၎င်းကို ကယ်တင်နိုင်သေးသည့်အခါတွင် ယင်းကို မည်သို့ခေါ်သနည်း။ ပေါလျှံသော သနားကရုဏာဟု ခေါ်သည်။ ဤအရာသည် ဘုရားသခင်၏ ဖြောင့်မတ်သော စိတ်သဘောထားအတွင်း၌ တည်ရှိသည့်အရာ ဖြစ်သည်။ ဘုရားသခင်သာ ဤအရာကို လုပ်နိုင်သည်။ စာတန်က ဤအရာကို လုပ်မည်မဟုတ်။ ယင်းက သင့်ကို မုန်းတီးခြင်း မရှိသော်လည်း သင့်အပေါ် နင်းချေသည်။ အကယ်၍ ယင်းက သင့်ကို မုန်းတီးခဲ့လျှင် ယင်းသည် သင့်ကို တစ်နေ့လုံး အပြင်းအထန် နှိပ်စက်မည်ဖြစ်ပြီး သင့်အား တစ်ဖန်ပြန်လည်လူဝင်စားခြင်းကို အမြဲတစေ ပိတ်ပင်ကာ သင့်ကို ငရဲ၏ တစ်ဆယ့်ရှစ်ခုမြောက် အထပ်အတွင်း ကျဆင်းစေမည်ဖြစ်သည်။ ယင်းမှာ စာတန်ပြုလုပ်သည့်အရာ မဟုတ်လော။ (ဟုတ်ပါသည်။) သို့သော် ဘုရားသခင်က လူများအား ဤနည်းဖြင့် ဆက်ဆံသလော။ လုံးဝမဆက်ဆံ။ ဘုရားသခင်က လူများအား နောင်တရရန် လုံလောက်သည့် အခွင့်အလမ်း ပေးသည်။ ထို့ကြောင့် ဘုရားသခင်က သင့်အား မုန်းတီးသည်ကို ကြောက်ရန်မလို။ သူက သင့်အပေါ် မုန်းတီးသည်ကို သူ၏ အနှစ်သာရက သတ်မှတ်သည်။ ဘုရားသခင်က သင့်ကို မုန်းတီးခြင်းကြောင့် “ငါသည် ဘုရားသခင်၏ ကယ်တင်ခြင်း ခံရဖို့ မထိုက်တန်သောကြောင့် ဘုရားသခင်သည် ငါ့ကို ကယ်တင်ဖို့ မလိုအပ်။ သူ့ကို စိတ်ပူအောင် မလုပ်မိစေနှင့်” ဟု တွေးလျက် ဘုရားသခင်ထံမှ လှည့်ထွက်သွားပြီးနောက် ဘုရားသခင်ကို စွန့်ခွာခြင်း မပြုနှင့်။ ဤသို့လုပ်ခြင်းက ဘုရားသခင်အား သင့်ကို သာ၍ပင် မုန်းတီးစေမည်ဖြစ်သည်။ အကြောင်းမှာ သင်သည် သူ့အား သစ္စာဖောက်ကာ အရှက်ရစေခဲ့ပြီး စာတန်က သင့်အား ရယ်မောစေရန် ခွင့်ပြုခဲ့၍ဖြစ်သည်။ ဤအရာသည် အမှန်အတိုင်း ဖြစ်သည်ဟုသင်တို့ ထင်ကြသလော။ (တစ်ခါတစ်ရံတွင် ထုတ်ပယ်ခံရခြင်း သို့မဟုတ် အချို့သော အဟန့်အတားများနှင့် ကျရှုံးခြင်းများကို တွေ့ကြုံရသည့်အခါတွင် ဘုရားသခင်၏ စိတ်နှလုံးကို ကြေကွဲအောင် လုပ်လိုက်ပြီးဖြစ်သည်ဟုလည်းကောင်း၊ သူသည် ကျွန်ုပ်ကို ကယ်တင်တော့မည် မဟုတ်ဟုလည်းကောင်း ကျွန်ုပ် ခံစားရသည်။ ကျွန်ုပ်၏ စိတ်နှလုံးသည် ဘုရားသခင်ကို ရှောင်ကြဉ်ခြင်း အခြေအနေတွင် တည်ရှိနေသည်။) ဘုရားသခင်၏ စိတ်နှလုံးကို ကြေကွဲစေသော သင်၏လုပ်ဆောင်ချက်သည် ယာယီကိစ္စမဟုတ်။ သင်သည် ဘုရားသခင်၏ စိတ်နှလုံးကို ရှေးယခင်ကလည်း တစ်ကြိမ်မက ကြေကွဲစေခဲ့သည်။ သို့သော် သင့်ကိုယ်သင် အမှန်တကယ် စွန့်လွှတ်လိုက်ခြင်းသည် ဘုရားသခင်ကို သင့်အား လုံးလုံးလျားလျား လက်လျှော့ရန်နှင့် သင့်ကို မကယ်တင်ရန် ခွင့်ပြုသည့်သဘောသက်ရောက်ပြီး ထိုအချိန်တွင် ဘုရားသခင်၏ စိတ်နှလုံးသည် အမှန်တကယ် ကြေကွဲလိမ့်မည်။ ဘုရားသခင်သည် လူများ၏ ခဏတာ အပြုအမူကြောင့်ဖြစ်စေ၊ အချိန်ကာလတစ်ခုကြာ အပြုအမူကြောင့်ဖြစ်စေ ၎င်းတို့ကို သေဒဏ် စီရင်မည် မဟုတ်သလို ၎င်းတို့နှင့် ပတ်သက်၍ ကောက်ချက်ချမှုများ ပြုမည်မဟုတ်။ သူသည် ထိုသို့ ပြုမည်မဟုတ်။ ယင်းသို့ဆိုလျှင် သင်သည် ဘုရားသခင်၏ စိတ်သဘောထားကို မည်သို့သိသင့်သနည်း။ လူသား၏ အယူအဆများနှင့် နားလည်မှုလွဲခြင်းများကို မည်သို့ ပြင်ဆင်နိုင်မည်နည်း။ ဘုရားသခင်သည် များပြားသောအရာများနှင့် ပတ်သက်၍ မည်သို့စဉ်းစားကြောင်း၊ သို့မဟုတ် သူ၏ ဖြောင့်မတ်သော စိတ်သဘောထားနှင့် သူ၏ သန့်ရှင်းသော အနှစ်သာရတို့နှင့် ကိုက်ညီစေရန် ယင်းတို့ကို မည်သို့ပြုရမည်ဖြစ်ကြောင်း သင်မသိ။ သင်နားမလည်။ သို့သော် သင်သတိရရမည့် အရာတစ်ခုရှိသည်။ ယင်းမှာ ဘုရားသခင်က မည်သည့်အရာကို ပြုသည်ဖြစ်စေ လူသားက ကျိုးနွံနာခံရမည်၊ လူသားသည် ရွှံ့ဖြင့် ပြုလုပ်ထားသည့် ဖန်ဆင်းခံ တစ်ဦးဖြစ်ပြီး ၎င်းသည် ဘုရားသခင်ကို ကျိုးနွံနာခံသင့်သည်။ ဤသည်မှာ လူသား၏ တာဝန်၊ ဝတ္တရားနှင့် တာဝန်ရှိမှုဖြစ်သည်။ ဤသည်မှာ လူများရှိသင့်သည့် သဘောထားဖြစ်သည်။ လူများတွင် ဤသဘောထား ရှိသည့်အခါ ၎င်းတို့သည် ဘုရားသခင်နှင့် ဘုရားသခင် ပြုလုပ်သည့် အရာများအပေါ် မည်သို့ ပြုမူသင့်သနည်း။ မည်သည့်အခါမျှ ပြစ်တင်ရှုတ်ချခြင်း မပြုနှင့်။ သို့မဟုတ်လျှင် သင်သည် ဘုရားသခင်၏ စိတ်သဘောထားကို စော်ကားမိလိမ့်မည်။ အကယ်၍ သင့်ထံတွင် အယူအဆများ ရှိလျှင် ယင်းတို့ကို ပြင်ဆင်လော့။ သို့သော် ဘုရားသခင်ကိုဖြစ်စေ၊ သူပြုထားသည့် အရာများကိုဖြစ်စေ ပြစ်တင်ရှုတ်ချခြင်း မပြုနှင့်။ သင် ယင်းတို့ကို ပြစ်တင်ရှုတ်ချသည့်အခါ သင်သည် ဇာတ်လမ်းဆုံးပြီဖြစ်သည်။ ယင်းမှာ ဘုရားသခင်နှင့် ဆန့်ကျင်ဘက်တွင် ရပ်တည်ခြင်းနှင့် တူညီပြီး ကယ်တင်ခြင်းကို လက်ခံရရှိရန် အခွင့်အရေးမရှိ။ သင်က “ကျွန်ုပ်သည် ဘုရားသခင်နှင့် ဆန့်ကျင်ဘက်တွင် ရပ်နေခြင်း မဟုတ်ပါ။ သို့သော်လည်း ဘုရားသခင်ကို အထင်လွဲမိသည်” သို့မဟုတ် “ကျွန်ုပ်၏ စိတ်နှလုံးထဲတွင် ဘုရားသခင်နှင့်ပတ်သက်၍ သံသယအနည်းငယ် ရှိသည်။ ကျွန်ုပ်၏ ယုံကြည်ခြင်းသည် သေးနုပ်ပြီး ကျွန်ုပ်တွင် အားနည်းချက်များနှင့် အပျက်သဘောဆောင်ခြင်းများ ရှိသည်” ဟု ပြောကောင်းပြောနိုင်သည်။ ဤအရာများအားလုံးကို စီမံခန့်ခွဲ၍ရနိုင်သည်၊ သမ္မာတရားကို ရှာဖွေခြင်းဖြင့် ၎င်းတို့ကို ပြင်ဆင်နိုင်သည်၊ သို့သော် ဘုရားသခင်ကို ပြစ်တင်ရှုတ်ချခြင်း မပြုနှင့်။ အကယ်၍ သင်က “ဘုရားသခင် ပြုလုပ်ပြီးသည့်အရာသည် မမှန်ကန်။ ယင်းသည် သမ္မာတရားနှင့် မကိုက်ညီသောကြောင့် ကျွန်ုပ်တွင် သံသယဖြစ်စရာ၊ မေးခွန်းထုတ်စရာနှင့် စွပ်စွဲစရာ အကြောင်းပြချက် ရှိသည်။ ဤသည်ကို နေရာအနှံ့ လျှောက်ဖြန့်မည် ဖြစ်ပြီး သူ့ကို မေးခွန်းထုတ်ခြင်းဖြင့် လူများကို စည်းရုံးမည်”ဟု ပြောလျှင် ဤအရာသည် ဒုက္ခဖြစ်စေလိမ့်မည်။ သင့်အပေါ် ဘုရားသခင်၏ သဘောထားသည် ပြောင်းလဲသွားမည်ဖြစ်ပြီး အကယ်၍ သင်သည် ဘုရားသခင်ကို ပြစ်တင်ရှုတ်ချပါက သင်သည် လုံးဝ ဇာတ်သိမ်းသွားလိမ့်မည်။ ဘုရားသခင်က သင့်အား လက်တုံ့ပြန်နိုင်သည့် နည်းလမ်းများစွာ ရှိသည်။ ထို့ကြောင့် လူများသည် ဘုရားသခင်ကို တမင်သက်သက် ဆန့်ကျင်မှု မပြုသင့်။ အကယ်၍ သင်သည် သူ့ကို ဆန့်ကျင်ရန် တစ်စုံတစ်ရာကို မရည်ရွယ်ဘဲ ပြုလုပ်မိလျှင် ယင်းမှာ ကြီးမားသည့် ပြဿနာမဟုတ်။ အဘယ်ကြောင့်ဆိုသော် ယင်းသည် တမင်သက်သက် သို့မဟုတ် ရည်ရွယ်ချက်ဖြင့် ပြုလုပ်ခြင်းမဟုတ်၍ ဘုရားသခင်က သင့်အား နောင်တရရန် အခွင့်အရေးတစ်ရပ်ကို ပေးသည်။ အကယ်၍ သင်သည် တစ်စုံတစ်ရာမှာ ဘုရားသခင်၏ လုပ်ဆောင်မှုမှန်း သိငြားလည်း ယင်းကို ရည်ရွယ်ချက်ဖြင့် ပြစ်တင်ရှုတ်ချပြီး လူတိုင်းကိုလည်း တစ်စုတစ်စည်းတည်း ပုန်ကန်ကြရန် လှုံ့ဆော်သည်ဆိုပါက ယင်းမှာ ဒုက္ခဖြစ်စေသည်။ အကျိုးရလဒ်မှာ မည်သည့်အရာ ဖြစ်မည်နည်း။ သင်သည် မောရှေကို ဆန့်ကျင်ခဲ့သည့် အကြီးအကဲ နှစ်ရာ့ငါးဆယ်ကဲ့သို့ အဆုံးသတ်လိမ့်မည်။ ယင်းမှာ ဘုရားသခင် ဖြစ်ကြောင်း သိရှိလျက် သင်သည် သူ့ကို ဆန့်ကျင်ကန့်ကွက်ဝံ့သေးသည်။ ဘုရားသခင်သည် သင်နှင့် အချေအတင် ပြောဆိုမှုမပြု။ သူသည် ဩဇာအာဏာဖြစ်သည်။ သူသည် ကမ္ဘာကို နှစ်ခြမ်းခွဲလိုက်ပြီး သင့်ကို တိုက်ရိုက်ဝါးမျိုသွားအောင် ပြုသည်။ ဤမျှသာဖြစ်သည်။ သူသည် သင့်ကို မည်သည့်အခါမျှ တွေ့မြင်တော့မည် မဟုတ်ပေ၊ သို့မဟုတ် သင့်အကြောင်းပြချက်ကို နားထောင်မည် မဟုတ်။ ဤသည်မှာ ဘုရားသခင်၏ စိတ်သဘောထားဖြစ်သည်။ ဤအချိန်၌ အထင်အရှားပြနေသည့် ဘုရားသခင်၏ စိတ်သဘောထားမှာ အဘယ်နည်း။ ယင်းမှာ အမျက်ဒေါသဖြစ်သည်။ ထို့ကြောင့် လူများသည် ဘုရားသခင်ကို မည်သည့်နည်းနှင့်မျှ ဆန့်ကျင်ကန့်ကွက်ခြင်း သို့မဟုတ် သူ၏ အမျက်ဒေါသကို နှိုးဆွခြင်း မပြုသင့်။ တစ်စုံတစ်ရာက ဘုရားသခင်ကို ထိပါးနှောင့်ယှက်ပါက အကျိုးရလဒ်မှာ ထာဝရပျက်စီးခြင်း ရောက်ရလိမ့်မည်။ 

ဘုရားသခင်သည် လူသားမျိုးနွယ်ကို ချစ်သည်။ ဤသည်မှာ မှန်ကန်သည်၊ ထို့အပြင် ဤအမှန်တရားကို လူတိုင်းက အသိအမှတ်ပြုသည်။ သို့ဆိုလျှင် ဘုရားသခင်က လူသားကို မည်သို့ချစ်သနည်း။ (ဘုရားသခင်သည် သမ္မာတရားကို ဖော်ပြသည်၊ လူသားကို သမ္မာတရားဖြင့် ထောက်ပံ့သည်၊ ထုတ်ဖော်သည်၊ တရားစီရင်သည်၊ ဆုံးမပဲ့ပြင်သည်၊ ၎င်းတို့ကို စစ်ကြောပြီး စစ်ဆေးသည်၊ သမ္မာတရားကို နားလည်ဖို့နှင့် ရယူဖို့ ၎င်းတို့ကို ခွင့်ပြုပေးသည်။) ဤသည်မှာ သင်တို့ တွေ့ကြုံပြီး မြင်ပြီးသမျှအားလုံး ဖြစ်သည်။ လူသားမျိုးနွယ်အတွက် သူ၏ချစ်ခြင်းကို ဘုရားသခင်၏ ဖော်ပြချက်သည် ခေတ်တစ်ခုနှင့်တစ်ခု ကွာခြားသည်။ အချို့အခြေအနေများတွင် ဘုရားသခင်၏ချစ်ခြင်းသည် လူများ၏အယူဝါဒများနှင့် ကိုက်ညီသည်၊ ပြီးလျှင် ယင်းကို ၎င်းတို့ ချက်ချင်း နားလည်သဘောပေါက်ပြီး အသိအမှတ်ပြုနိုင်သည်။ သို့သော် တစ်ခါတစ်ရံတွင် ဘုရားသခင်၏ချစ်ခြင်းသည် လူများ၏အယူဝါဒများနှင့် ဆန့်ကျင်နေပြီး လူများက လက်ခံဖို့ ဆန္ဒမရှိဖြစ်တတ်သည်။ ဘုရားချစ်ခြင်း၏ မည်သည့်လက္ခဏာသွင်ပြင်များက လူများ၏အယူဝါဒများနှင့် ဆန့်ကျင်နေသနည်း။ ဘုရားသခင်၏တရားစီရင်ခြင်း၊ ပြစ်တင်ဆုံးမခြင်း၊ ပြစ်တင်ရှုတ်ချခြင်း၊ အပြစ်ဒဏ်ပေးခြင်း၊ အမျက်ဒေါသနှင့် ကျိန်ခြင်းအမင်္ဂလာများ အစရှိသည်တို့ဖြစ်သည်။ ဤအရာများကို မည်သူမျှ ရင်ဆိုင်လိုခြင်းမရှိသကဲ့သို့ ယင်းတို့ကို လက်ခံနိုင်ခြင်းမရှိပေ၊ သို့မဟုတ် ဘုရားသခင်၏ ချစ်ခြင်းသည် ဤနည်းအားဖြင့် ထင်ရှားနိုင်ကြောင်းကို ၎င်းတို့ မည်သည့်အခါမျှ စိတ်မကူးမိခဲ့ပေ။ သို့ဆိုလျှင် ဘုရားသခင်၏ချစ်ခြင်းကို လူသားက နဂိုမူလက မည်သို့ဘောင်ခတ်ခဲ့သနည်း။ ၎င်းတို့သည် နာမကျန်းသူများကို သခင်ယေရှု၏ အနာငြိမ်းစေခြင်း၊ နတ်ဆိုးများကို မောင်းထုတ်ခြင်း၊ လူငါးထောင်တို့ကို ပေါင်မုန့်ငါးလုံးနှင့် ငါးနှစ်ကောင်ဖြင့် ကျွေးမွေးခြင်း၊ ပေါလျှံကြွယ်ဝသည့်ကျေးဇူးတော်ကို ပေးအပ်ခြင်းနှင့် လမ်းပျောက်နေကြသည့်သူတို့ကို ရှာဖွေခြင်းတို့ဖြင့် ဘုရားသခင်၏ချစ်ခြင်းကို နဂိုမူလက ဘောင်ခတ်ခဲ့ကြသည်။ ၎င်းတို့၏ စိတ်ကူးပုံဖော်မှုတွင် ဘုရားသခင်က ၎င်းတို့ကို အမြဲတစေ အလွန်ညင်သာစွာဖြင့် ကြင်ကြင်နာနာပွတ်သပ်ရင်း လူသားမျိုးနွယ်ကို သိုးသူငယ်ကလေးတစ်ကောင်သဖွယ် ဆက်ဆံသည်။ ဤသည်မှာ ၎င်းတို့အတွက် ဘုရားသခင်၏ချစ်ခြင်းတွင် ပါဝင်သည့်အရာဖြစ်သည်။ ဤအကြောင်းကြောင့် ဘုရားသခင်က ပြင်းပြင်းထန်ထန်ပြောဆိုကာ တရားစီရင်ခြင်း၊ ပြစ်တင်ဆုံးမခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်းတို့ဖြင့် ကိုင်တွယ်ဖြေရှင်းခြင်းကို ၎င်းတို့ သတိပြုမိသောအခါ ယင်းသည် ၎င်းတို့ စိတ်ကူးပုံဖော်ထားသည့် ဘုရားသခင်ပုံစံနှင့် ထိပ်တိုက်တွေ့ကာ ၎င်းတို့၌ အယူဝါဒများ ဖြစ်ပေါ်လာကြသည်၊ ပုန်ကန်လာကြပြီး ဘုရားသခင်ကို ငြင်းဆန်ခြင်းပင် လုပ်လာကြသည်။ အကယ်၍ သင်တို့ကို ဘုရားသခင်က ကျိန်ဆဲမည်ဆိုလျှင်၊ သင်တို့တွင် လူ့သဘာဝကင်းမဲ့ကြောင်း၊ သမ္မာတရားကို မချစ်ကြကြောင်း၊ လူ့တိရစ္ဆာန်တစ်ကောင်နှင့် မခြားကြကြောင်းအပြင် သင်တို့ကို သူက ကယ်တင်လိမ့်မည်မဟုတ်ကြောင်း ပြောဆိုလျှင် သင်တို့ မည်သို့ထင်ကြမည်နည်း။ ဘုရားသခင်၏ချစ်ခြင်းသည် မစစ်မှန်ဟုလည်းကောင်း၊ ဘုရားသခင်သည် ချစ်ခင်နှစ်လိုဖွယ် မကောင်းဟုလည်းကောင်း သင်ထင်မည်လော။ သူ့အပေါ် သင်၏ယုံကြည်ခြင်း ဆုံးရှုံးသွားမည်လော။ “ကျွန်ုပ်ကို ကယ်တင်ဖို့ ဘုရားသခင်က ကျွန်ုပ်ကို တရားစီရင်၍ ပြစ်တင်ဆုံးမသော်လည်း သူက ကျွန်ုပ်ကို ကျိန်ဆဲမည်ဆိုလျှင် ကျွန်ုပ်၏ဘုရားသခင်အဖြစ် သူ့ကို ကျွန်ုပ် လက်မခံပါ။ အကယ်၍ ဘုရားသခင်က တစ်ယောက်ယောက်ကို ကျိန်ဆဲပါက ယင်းက ထိုသူအတွက် အဆုံးသတ်ပြီဟု ဆိုလိုသည်မဟုတ်လော။ ၎င်းသည် အပြစ်ဒဏ်ပေးခံရမည်ဖြစ်ပြီး ငရဲသို့ သက်ဆင်းရလိမ့်မည်ဟု ဆိုလိုသည်မဟုတ်လော။ မျက်မြင်ထင်ရှား အဆုံးသတ်တစ်ခုမျှမရှိဘဲနှင့် ဘုရားသခင်အပေါ် ယုံကြည်နေခြင်းတွင် အဘယ်အကျိုးရှိသနည်း” ဟု အချို့က ဆိုကြသည်။ ဤသည်မှာ လွဲချော်နေသော အယူဝါဒတစ်ခု မဟုတ်လော။ အကယ်၍ ဘုရားသခင်က အနာဂတ်တစ်နေ့နေ့တွင် သင့်ကို ကျိန်ဆဲပါက ယခု သင်သူ့နောက်သို့ လိုက်နေသကဲ့သို့ သင်လိုက်ဦးမည်လော။ သင်၏တာဝန်ကို သင်ဆက်လုပ်နေဦးမည်လော။ ပြောဖို့ ခက်လှသည်။ လူအချို့သည် ၎င်းတို့၏တာဝန်တွင် မဆုတ်မနစ်ကြိုးစားနိုင်ကြသည်။ ၎င်းတို့သည် သမ္မာတရားလိုက်စားသည့်အပေါ်တွင် အလေးအနက်ထားကြပြီး ပြင်ဆင်ထားကြပြီးဖြစ်သည်။ သို့ရာတွင် အခြားလူများကမူ သမ္မာတရားကို မလိုက်စားကြသကဲ့သို့ အသက်တာတိုးတက်ရေးအပေါ်တွင် အလေးမထားကြပေ၊ ဤအရာများကို ၎င်းတို့ လျစ်လျူရှုထားကြသည်။ ၎င်းတို့စဉ်းစားသမျှမှာ ဆုလာဘ်များနှင့် အကျိုးခံစားခွင့်များ ရရှိဖို့နှင့် ဘုရားအိမ်တော်တွင် အသုံးကျသောလူတစ်ယောက် ဖြစ်ဖို့သာဖြစ်သည်။ လတ်တလောတွင် ၎င်းတို့မည်သည့်အလုပ်ကို လုပ်ဆောင်ခဲ့သည်၊ အသင်းတော်အတွက် မည်သည့်ကောင်းမှုများကို လုပ်ဆောင်ခဲ့သည်၊ မည်သည့်အဖိုးအခကြီးကြီးမားမား ပေးဆပ်ခဲ့သည်နှင့် မည်သည့်ဆုလာဘ်များနှင့် သရဖူများကို ၎င်းတို့အား ပေးသင့်သည်ဆိုသည်တို့ကို အခါအခွင့်သင့်တိုင်း ၎င်းတို့ အစဉ်သဖြင့် ပေါင်းရုံးသုံးသပ်ကြသည်။ ဤသည်တို့မှာ ၎င်းတို့အချိန်အားတိုင်း ပေါင်းရုံးသုံးသပ်လေ့ရှိသည့် ကိစ္စမျိုးများဖြစ်ကြသည်။ ထိုကဲ့သို့သောလူများကို ဘုရားသခင်က ကျိန်ဆဲသောအခါ ယင်းက ၎င်းတို့အတွက် တုန်လှုပ်ဖွယ်ရာနှင့် မမျှော်လင့်ထားသောအဖြစ် မဟုတ်လော။ ၎င်းတို့သည် ဘုရားသခင်အပေါ် ယုံကြည်ခြင်းကို ချက်ချင်းရပ်တန့်ပစ်လိုက်နိုင်ဖွယ် ရှိသလော။ ဤသည်က ဖြစ်နိုင်ချေရှိသလော။ (ဟုတ်ပါသည်။) ဖန်ဆင်းခံတစ်ဦးက ဖန်ဆင်းရှင်အပေါ် ရှိသင့်သည့် တစ်ခုတည်းသော သဘောထားမှာ အကြွင်းမဲ့ ကျိုးနွံနာခံခြင်းတစ်ခု ဖြစ်သည့် ကျိုးနွံနာခံခြင်းတစ်ခု ဖြစ်သည်။ ဤသည်မှာ ယနေ့ခေတ်လူအချို့ လက်ခံကောင်း လက်ခံနိုင်ခြင်း မရှိသည့် အရာတစ်ခု ဖြစ်သည်။ ဤသည်မှာ အဘယ်ကြောင့်ဆိုသော် လူသား၏ ဝိညာဉ်ရင့်ကျက်မှုသည် သေးငယ်လွန်းပြီး ၎င်းတို့သည် သမ္မာတရား စစ်မှန်မှုမရှိသောကြောင့် ဖြစ်သည်။ ဘုရားသခင်သည် သင်၏ အယူအဆများနှင့် ကွဲလွဲသောအရာများကို လုပ်ဆောင်သောအခါ သင်သည် ဘုရားသခင်ကို အနက်အဓိပ္ပာယ်ကောက်လွဲနိုင်ခြေရှိလျှင်၊ ဘုရားသခင်ကို ပုန်ကန်ပြီး ဘုရားသခင်ကို သစ္စာဖောက်နိုင်ချေပင် ရှိလျှင် သင်သည် ဘုရားသခင်ကို ကျိုးနွံနာခံနိုင်ခြင်းနှင့် အလှမ်းဝေးလေသည်။ လူသားသည် ဘုရားသခင်၏ နှုတ်ကပတ်တော်များအားဖြင့် ထောက်ပံ့ခံရပြီး ရေလောင်းခံရစဉ်တွင် ၎င်းတို့သည် အမှန်အားဖြင့် တစ်ခုတည်းသောပန်းတိုင်အတွက် ကြိုးပမ်းနေပေသည်။ ယင်းမှာ နောက်ဆုံးတွင် ဘုရားသခင်ကို အကြွင်းမဲ့၊ လုံးဝ ကျိုးနွံနာခံမှုတစ်ခုကို စွမ်းဆောင်ရရှိနိုင်ရန် ဖြစ်သည်၊ ယင်းအခြေအနေတွင် ဤဖန်ဆင်းခံဖြစ်သည့် သင်သည် သတ်မှတ်ထားသည့် စံနှုန်းကို ရောက်ရှိပြီးဖြစ်လိမ့်မည်။ ဘုရားသခင်က သင်၏ အယူအဆများနှင့် ကွဲလွဲသည့်အရာများကို တမင်လုပ်ဆောင်သောအချိန်များ၊ သင်၏ ဆန္ဒများနှင့် ဆန့်ကျင်သောအရာများကို တမင်လုပ်ဆောင်သောအချိန်များရှိသည်။ ပြီးလျှင် ထိုအရာများသည် သမ္မာတရားနှင့် ဆန့်ကျင်ကာ သင့်အပေါ် မစာနာဘဲ သင်၏ကိုယ်ပိုင် နှစ်သက်မှုများနှင့် မကိုက်ညီသည့် ပုံစံပင် ရှိနေနိုင်သည်။ ဤအရာများသည် သင့်အတွက် လက်ခံရန် ခက်ခဲနိုင်သည်။ ထိုအရာများကို သင် နားလည်သဘောပေါက်ခြင်း မရှိကောင်း မရှိနိုင်ပေ။ ထိုအရာများကို သင်မည်မျှ ပိုင်းခြားစိစစ်ပါစေ ထိုအရာများသည် သင့်အတွက် မှားယွင်းသည်ဟု ခံစားမိနိုင်ပြီး ထိုအရာများကို သင် လက်မခံနိုင်ခြင်း ဖြစ်နိုင်သည်။ ဘုရားသခင်သည် ဤအရာကို လုပ်ဆောင်သည်မှာ ကျိုးကြောင်းမသင့်ဟု သင် ခံစားရနိုင်သည်။ သို့သော် အမှန်တကယ်တွင် ဘုရားသခင်သည် ဤအရာကို တမင်တကာ လုပ်ဆောင်ခဲ့သည်။ ထို့ကြောင့် ဤအရာများကို လုပ်ဆောင်ရာတွင် ဘုရားသခင်၏ ရည်ရွယ်ချက်သည် အဘယ်နည်း။ ယင်းသည် သင့်အား စမ်းသပ်ပြီး ထုတ်ဖော်ရန် သင်သည် သမ္မာတရားကို ရှာဖွေနိုင်ခြင်းရှိမရှိ ကြည့်ရန်၊ သင်သည် ဘုရားသခင်အပေါ် အမှန်တကယ် ကျိုးနွံနာခံခြင်း ရှိမရှိကြည့်ရန် ဖြစ်သည်။ ဘုရားသခင် လုပ်ဆောင်ပြီး မေးမြန်းသည့်အရာ အားလုံးအတွက် အခြေပြုချက်ကို မရှာဖွေနှင့်။ အဘယ်ကြောင့်နည်းဟု မမေးနှင့်။ ဘုရားသခင်နှင့် ကျိုးကြောင်းပြ ငြင်းခုံခြင်းသည် အသုံးမဝင်ပေ။ ဘုရားသခင်သည် သမ္မာတရားဖြစ်သည်ဟု သင် သိမြင်ပြီး အကြွင်းမဲ့ ကျိုးနွံနာခံခြင်းကို လုပ်ဆောင်နိုင်စွမ်း ရှိဖို့သာလိုသည်။ ဘုရားသခင်သည် သင်၏ ဖန်ဆင်းရှင်ဖြစ်ပြီး သင်၏ ဘုရားသခင်ဖြစ်သည်ဟု သိမြင်ဖို့သာလိုသည်။ ဤသည်မှာ မည်သည့်ကျိုးကြောင်းစဉ်းစားမှုမဆိုထက် မြင့်သည်။ မည်သည့် လောကီအသိပညာများထက်မဆို မြင့်သည်။ လူသား၏ အကျင့်စာရိတ္တ၊ ကျင့်ဝတ်၊ အသိပညာ၊ အတွေးအခေါ်၊ သို့မဟုတ် ရိုးရာယဉ်ကျေးမှုတိုင်းထက် မြင့်မားသည်။ လူသား၏ ခံစားချက်များ၊ လူသား၏ ဖြောင့်မတ်မှုနှင့် လူသား၏ ချစ်ခြင်းဆိုသော အရာများထက်ပင် မြင့်မားသည်။ ယင်းသည် အရာအားလုံးထက် မြင့်မားသည်။ ဤအရာကို သင် ရှင်းလင်းစွာ မသိလျှင် သင့်တွင် တစ်စုံတစ်ခုဖြစ်ပျက်ပြီး သင်လဲကျသည့်နေ့ရက်သည် အနှေးနှင့်အမြန် ရောက်လာလိမ့်မည်။ အနည်းဆုံးအနေဖြင့် သင်သည် ဘုရားသခင်ကို ဆန့်ကျင်ပုန်ကန်ပြီး လွဲမှားသောလမ်းကို လျှောက်လိမ့်မည်။ သင်သည် အဆုံးတွင် နောင်တရနိုင်လျှင်၊ ဘုရားသခင်၏ ချစ်ဖွယ်ကောင်းခြင်းကို သိမြင်လျှင်၊ သင့်တွင်ရှိသော ဘုရားသခင်၏ လုပ်ဆောင်မှု၏ အရေးပါမှုကို သိမြင်လျှင် သင်သည် ကယ်တင်ခြင်းအတွက် မျှော်လင့်ချက် ရှိနေဦးမည်ဖြစ်သည်။ သို့သော် ဤအရာကြောင့် သင်သည် လဲကျပြီး ပြန်၍ မတက်နိုင်လျှင် သင့်၌ မျှော်လင့်ချက်မရှိပေ။ ဘုရားသခင်က လူတို့ကို တရားစီရင်သည်ဖြစ်စေ၊ ပြစ်တင်ဆုံးမသည်ဖြစ်စေ၊ သို့မဟုတ် ကျိန်ဆဲသည်ဖြစ်စေ ဤအရာအားလုံးသည် လူတို့ကို ကယ်တင်ဖို့အတွက်ဖြစ်သည်။ လူတို့က ကြောက်စရာမလိုပေ။ မည်သည့်အရာကို သင်ကြောက်သင့်သနည်း။ ဘုရားသခင်က “ငါ သင့်ကို ပစ်ပစ်ခါခါငြင်းသည်” ဟု ပြောသည်ကို ကြောက်သင့်သည်။ ဘုရားသခင်က ဤသို့ပြောလျှင် သင်သည် ဒုက္ခရောက်ပြီဖြစ်သည်။ ယင်းသည် ဘုရားသခင်က သင့်ကို ကယ်တင်မည်မဟုတ်၊ သင်သည် ကယ်တင်ခြင်းအတွက် မျှော်လင့်ချက်မရှိဟု အဓိပ္ပာယ်သက်ရောက်သည်။ ထို့ကြောင့် ဘုရားသခင်၏ အမှုတော်ကို လက်ခံရာတွင် လူတို့သည် ဘုရားသခင်၏ ရည်ရွယ်ချက်များကို နားလည်ရမည်။ သင်သည် မည်သည့်အရာကို လုပ်ဆောင်သည်ဖြစ်စေ ဘုရားနှုတ်ကပတ်တော်နှင့်ပတ်သက်လျှင် “တရားစီရင်ခြင်းနှင့် ပြစ်တင်ဆုံးမခြင်းက အဆင်ပြေသည်။ သို့သော် ရှုတ်ချခြင်း၊ ကျိန်ဆဲခြင်း၊ ဖျက်ဆီးခြင်းတို့က ကျွန်ုပ်အတွက် အဆုံးသတ်ပြီဆိုသည့် သဘောဖြစ်သည်မဟုတ်လော။ ဖန်ဆင်းခံဖြစ်ခြင်း၏ အဓိပ္ပာယ်မှာ အဘယ်နည်း။ ထို့ကြောင့် ကျွန်ုပ်သည် ဖန်ဆင်းခံဖြစ်မည် မဟုတ်တော့ဘဲ သင်သည် ကျွန်ုပ်၏ ဘုရားသခင်ဖြစ်မည် မဟုတ်တော့ပေ။” ဟု ပြောဆိုလျက် ကြေးများခြင်းမပြုနှင့်။ သင်သည် ဘုရားသခင်ကို ငြင်းပယ်ပြီး သင်၏ သက်သေခံချက်တွင် ခိုင်မာစွာ မရပ်တည်လျှင် ဘုရားသခင်က သင့်အား အမှန်တကယ် ငြင်းပယ်နိုင်သည်။ ဤအရာကို သင်တို့သိသလော။ လူတို့သည် ဘုရားသခင်ကို ယုံကြည်ခဲ့သည်မှာ မည်မျှကြာသည်ဖြစ်စေ၊ လမ်းမည်မျှကို ၎င်းတို့ ခရီးသွားခဲ့သည်ဖြစ်စေ၊ အလုပ်မည်မျှကို လုပ်ဆောင်ပြီးဖြစ်စေ၊ သို့မဟုတ် တာဝန်မည်မျှကို ၎င်းတို့ ထမ်းဆောင်ပြီးဖြစ်စေ ဤအချိန်ကာလအတွင်း ၎င်းတို့ လုပ်ဆောင်ခဲ့သမျှသည် တစ်ခုသောအရာအတွက် ပြင်ဆင်ခြင်း ဖြစ်သည်။ အဘယ်အရာနည်း။ ၎င်းတို့သည် အဆုံးတွင် ဘုရားသခင်အပေါ် အကြွင်းမဲ့ ကျိုးနွံနာခံခြင်းရှိဖို့ရန်၊ ခြွင်းချက်မရှိ ကျိုးနွံနာခံခြင်းရှိဖို့ရန် ပြင်ဆင်နေခြင်းဖြစ်သည်။ “ခြွင်းချက်မရှိ နာခံခြင်း” ဆိုသည်မှာ အဘယ်အရာကို ဆိုလိုသနည်း။ ယင်းက သင်သည် အကျိုးအကြောင်းသင့် ရှင်းပြခြင်း မပြုလုပ်ဘဲ သင်၏ ကိုယ်ပိုင်အရှိအတိုင်းဖြစ်သော အကြောင်းပြချက်များနှင့်ပတ်သက်ပြီး လုံးဝ မပြောခြင်းကို ဆိုလိုသည်။ သင်သည် စကားကတ်ပြောဆိုခြင်း လုံးဝ မပြုလုပ်ဟု ဆိုလိုသည်။ သင်သည် ဖန်ဆင်းခံတစ်ဦးဖြစ်သဖြင့် ဤအရာသည် သင်နှင့် မထိုက်တန်ပေ။ သင်သည် ဘုရားသခင်နှင့် စကားကတ်ပြောဆိုလျှင် သင်၏ နေရာကို မှားယွင်းမှတ်ယူပြီး ဖြစ်သည်။ သင်သည် ဘုရားသခင်နှင့် ကျိုးကြောင်းပြငြင်းခုံရန် ကြိုးစားသောအခါ သင်၏ နေရာကို တစ်ဖန် မှားယွင်းမှတ်ယူပြီး ဖြစ်သည်။ ဘုရားသခင်နှင့် မငြင်းခုံနှင့်။ အကြောင်းပြချက်ကို အဖြေရှာရန် အစဉ် မကြိုးစားနှင့်။ သင်ကျိုးနွံနာခံခြင်း မရှိမီတွင် နားလည်ရန်၊ သင် နားမလည်သောအခါတွင် ကျိုးနွံနာခံခြင်း မရှိရန် မရမက လုပ်ဆောင်ခြင်းမပြုနှင့်။ သင်သည် ဤသို့ လုပ်ဆောင်သောအခါ သင်၏နေရာကို မှားယွင်းမှတ်ယူမိပြီဖြစ်သည်။ ဤဖြစ်ရပ်တွင် ဘုရားသခင်အပေါ် သင်၏ ကျိုးနွံနာခံခြင်းသည် အကြွင်းမဲ့မဟုတ်ပေ။ ယင်းမှာ နှိုင်းယှဉ်ချက်ရှိပြီး အခြေအနေပေါ်တွင် မူတည်သော ကျိုးနွံနာခံခြင်းဖြစ်သည်။ ဘုရားသခင်အပေါ် ၎င်းတို့ ကျိုးနွံနာခံခြင်းအတွက် သတ်မှတ်ချက်များ ပြုလုပ်သောသူများသည် ဘုရားသခင်ကို အမှန်ကျိုးနွံနာခံသောသူများဖြစ်သလော။ သင်သည် ဘုရားသခင်ကို ဘုရားသခင်အဖြစ် ဆက်ဆံနေသလော။ သင်သည် ဘုရားသခင်ကို ဖန်ဆင်းရှင်အဖြစ် ကိုးကွယ်သလော။ သင်သည် ဤသို့မလုပ်ဆောင်လျှင် ဘုရားသခင်က သင့်ကို အသိအမှတ်မပြုပေ။ ဘုရားသခင်အပေါ် အကြွင်းမဲ့၊ ခြွင်းချက်မရှိ ကျိုးနွံနာခံခြင်းကို ရရှိရန် မည်သည့်အရာကို သင်တွေ့ကြုံရမည်နည်း။ ပြီးလျှင် မည်သို့ တွေ့ကြုံသင့်သနည်း။ တစ်ခုမှာ လူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရမည်။ ပြီးလျှင် ပြုပြင်ခံရခြင်းကို လက်ခံရမည်။ ထို့အပြင် ဘုရားသခင်၏ စေခိုင်းချက်ကို လက်ခံရမည်။ မိမိတို့တာဝန်ကို ထမ်းဆောင်သောအခါတွင် သမ္မာတရားကို လိုက်စားရမည်။ အသက်ဝင်ရောက်မှုနှင့် ဆက်စပ်သော သမ္မာတရား၏ ရှုထောင့်အမျိုးမျိုးကို နားလည်ပြီး ဘုရားသခင်၏ ရည်ရွယ်ချက်များကို နားလည်ခြင်းကို ရယူရမည်။ တစ်ခါတစ်ရံတွင် ဤသည်မှာ လူတို့၏ အစွမ်းအစထက် ကျော်လွန်သည်။ ၎င်းတို့သည် သမ္မာတရားကို နားလည်ခြင်းအားရရှိရန် ထိုးထွင်းသိမြင်နိုင်သော အစွမ်းမရှိပေ။ အခြားလူများက ၎င်းတို့နှင့် မိတ်သဟာယဖွဲ့သည့်အခါ၊ သို့မဟုတ် ဘုရားသခင်က ဖန်တီးသော အခြေအနေအမျိုးမျိုးမှ သင်ခန်းစာများကို သင်ယူခြင်းမှတစ်ဆင့်သာ အနည်းငယ် နားလည်နိုင်သည်။ သို့သော် သင်သည် ဘုရားသခင်အပေါ် ကျိုးနွံနာခံသည့် စိတ်နှလုံးရှိရမည် ဖြစ်သည်ကို သတိပြုမိရမည်။ ဘုရားသခင်နှင့် ကျိုးကြောင်းပြငြင်းခုံရန်၊ သို့မဟုတ် သတ်မှတ်ချက်များပြုလုပ်ရန် မကြိုးစားရပေ။ ဘုရားသခင် လုပ်ဆောင်သမျှသည် လုပ်ဆောင်သင့်သည့်အရာများ ဖြစ်သည်။ သူသည် ဖန်ဆင်းရှင်ဖြစ်ပြီး သင်သည် ဖန်ဆင်းခံတစ်ဦးဖြစ်သောကြောင့် ဖြစ်သည်။ သင့်တွင် ကျိုးနွံနာခံခြင်း သဘောထားတစ်ခုရှိရမည်။ အကြောင်းပြချက်ကို အစဉ်မေးမြန်းခြင်း၊ သို့မဟုတ် သတ်မှတ်ချက်များကို ပြောဆိုခြင်း မပြုလုပ်ရပေ။ သင်သည် ကျိုးနွံနာခံခြင်း၏ အခြေခံအကျဆုံး သဘောထားပင် မရှိပါက၊ ဘုရားသခင်အပေါ် သံသယဖြစ်ပြီး သတိထားခြင်းပင် ဖြစ်တတ်လျှင်၊ သို့မဟုတ် “ဘုရားသခင်သည် ငါ့ကို အမှန်တကယ် ကယ်တင်မည်လော၊ ဘုရားသခင်သည် အမှန်တကယ် ဖြောင့်မတ်ခြင်းရှိမရှိတို့ကို ငါကြည့်ဖို့လိုအပ်သည်။ ဘုရားသခင်က ချစ်ခြင်းဖြစ်သည်ဟု လူတိုင်းက ပြောကြသည်။ ဤသို့ဆိုလျှင် ငါ့တွင် ဘုရားသခင် လုပ်ဆောင်သောအရာ၌ ချစ်ခြင်း အမှန်တကယ် ပါဝင်ခြင်း ရှိမရှိ၊ ယင်းသည် အမှန်တကယ်ပင် ချစ်ခြင်း ဟုတ်မဟုတ်ကို ကြည့်ဖို့လိုအပ်သည်” ဟု သင်၏ စိတ်နှလုံးတွင် ထင်မြင်တတ်လျှင်၊ သင်သည် ဘုရားသခင် လုပ်ဆောင်သောအရာက သင်၏ အယူအဆများ၊ နှစ်သက်မှုများနှင့်ဖြစ်စေ၊ သမ္မာတရားဖြစ်သည်ဟု သင်ယုံကြည်သည့်အရာနှင့်ပင်ဖြစ်စေ ကိုက်ညီခြင်းရှိမရှိကို အစဉ်သဖြင့် စစ်ဆေးနေလျှင် သင်သည် သင်၏ နေရာကို မှားယွင်းမှတ်ယူပြီးဖြစ်သည်။ သင်သည် ဒုက္ခရောက်ပြီဖြစ်သည်။ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားနိုင်ချေရှိသည်။ ကျိုးနွံနာခံခြင်းနှင့် ဆက်စပ်သော သမ္မာတရားများသည် အလွန်အရေးပါသည်။ မည်သည့်သမ္မာတရားကိုမျှ စာကြောင်းနှစ်ကြောင်း၊ သုံးကြောင်းဖြင့် ပြည့်စုံစွာ၊ အသေအချာ ရှင်းပြနိုင်ခြင်းမရှိပေ။ ယင်းတို့အားလုံးသည် လူတို့၏ အမျိုးမျိုးသော အခြေအနေနှင့် ဖောက်ပြန်ပျက်စီးမှုနှင့် ဆက်နွှယ်နေကြသည်။ သမ္မာတရား စစ်မှန်မှုအတွင်းသို့ ဝင်ရောက်ခြင်းကို တစ်နှစ်၊ သို့မဟုတ် နှစ်နှစ်၊ သုံးနှစ်၊ သို့မဟုတ် ငါးနှစ်ဖြင့် မရယူနိုင်ပေ။ အမှုအရာများစွာကို ကြုံတွေ့ရန်၊ ဘုရားနှုတ်ကပတ်တော်၏ တရားစီရင်ခြင်းနှင့် ပြစ်တင်ဆုံးမခြင်းကို များစွာ ကြုံတွေ့ရန်၊ ပြုပြင်ခြင်းကို များစွာ ကြုံတွေ့ရန် လိုအပ်သည်။ အဆုံးတွင် သမ္မာတရားကို လက်တွေ့လုပ်ဆောင်နိုင်စွမ်းကို သင်ရရှိသည့်အချိန်မှသာ သမ္မာတရားကို သင်၏ လိုက်စားခြင်းက ထိရောက်လိမ့်မည်။ ထိုအခါမှသာ သင်သည် သမ္မာတရား စစ်မှန်မှုကို ပိုင်ဆိုင်လိမ့်မည်။ သမ္မာတရား စစ်မှန်မှုကို ပိုင်ဆိုင်သောသူများသာ စစ်မှန်သော အတွေ့အကြုံရှိသူများဖြစ်သည်။

ကောက်နုတ်ချက် (၂၅)

ဤအမှု၏အဆင့် စတင်ပြီးသည့်နောက် နှစ်အနည်းငယ်တွင် ဘုရားသခင်ကို ယုံကြည်သော်လည်း သမ္မာတရားကို မလိုက်စားခဲ့သည့်လူတစ်ဦး ရှိခဲ့သည်။ သူက ငွေရှာကာ၊ လက်တွဲဖော်ရှာဖွေဖို့၊ ချမ်းသာကြွယ်ဝသော ဘဝတွင် အသက်ရှင်နေထိုင်ဖို့သာ သူလိုချင်ခဲ့သည်။ ထို့ကြောင့် အသင်းတော်မှ သူထွက်ခွာသွားခဲ့သည်။ နှစ်အနည်းငယ် လှည့်ပတ်သွားလာပြီးသည့်နောက်တွင် ယခု သူ မမျှော်လင့်ဘဲ ပြန်ရောက်လာခဲ့သည်။ ၎င်း၏စိတ်နှလုံး၌ ကြီးမားသော နောင်တကို သူခံစားရပြီး အသည်းအသန် ငိုကြွေးခဲ့လေသည်။ ဤသည်က သူ၏ စိတ်နှလုံးသည် ဘုရားသခင်ကို လုံးလုံးလျားလျား မခွဲခွာခဲ့ကြောင်း သက်သေပြခဲ့သည်။ ယင်းက ကောင်းသည့်အရာ တစ်ခုဖြစ်သည်။ ၎င်း၌ ကယ်တင်ခြင်းခံရဖို့ အခွင့်အလမ်းတစ်ခုနှင့် မျှော်လင့်ချက်တစ်ခုတို့ ရှိခဲ့ဆဲဖြစ်၏။ ၎င်းသည် ယုံကြည်ခြင်းကို ရပ်တန့်ကာ ဘာသာတရားမရှိသူများကဲ့သို့ဖြစ်လာပါက၊ သူသည် လုံးလုံး ဘဝဆုံးသွားပြီးဖြစ်မည် ဖြစ်သည်။ သူသည် အမှန်တကယ် နောင်တရနိုင်ပါက၊ သူ့အတွက် မျှော်လင့်ချက် ရှိသေးသည်။ ဤသည်မှာ ရှားပါးပြီး တန်ဖိုးရှိလှသည်။ ဘုရားသခင် မည်သို့ ပြုမူပါစေ၊ ပြီးလျှင် ဘုရားသခင်သည် လူများကို မည်သို့ ဆက်ဆံပါစေ၊ သူသည် ၎င်းတို့အား မုန်းပါစေ၊ စက်ဆုပ်ပါစေ၊ သို့မဟုတ် ကျိန်ဆဲပါစေ ၎င်းတို့ ပြောင်းလဲနိုင်သည့်နေ့ရက်အချိန် ရောက်လာပါက၊ ဤသည်က ၎င်းတို့၏ စိတ်နှလုံးများတွင် ဘုရားသခင်အတွက် နေရာအနည်းငယ် ရှိဆဲဖြစ်ကြောင်း၊ ၎င်းတို့သည် ၎င်းတို့၏ လူ့အသိစိတ် သို့မဟုတ် ၎င်းတို့၏ လူ့သဘာဝ လုံးလုံး မဆုံးရှုံးသေးကြောင်း၊ ၎င်းတို့သည် ဘုရားသခင်ကို ယုံကြည်လိုဆဲ ဖြစ်ပြီး သူ့ကို အသိအမှတ်ပြုဖို့နှင့် သူ့ရှေ့မှောက် ပြန်လာဖို့ အနည်းဆုံးအနေဖြင့် ရည်ရွယ်ချက်အချို့ ရှိကြောင်းကို ဆိုလိုမည် ဖြစ်သည့်အတွက် ငါသည် အလွန်ကျေနပ်မည်ဖြစ်သည်။ မိမိတို့၏စိတ်နှလုံးများတွင် ဘုရားသခင် အမှန်တကယ် ရှိသောသူများအတွက် ဘုရားသခင်၏ အိမ်တော်ကို ၎င်းတို့ မည်သည့်အချိန်တွင် စွန့်ခွာပါစေ၊ ၎င်းတို့ပြန်လာပြီး ဤမိသားစုကို ချစ်ခင်ဆဲဖြစ်ပါက၊ ငါသည် အတော်အတန် သံယောဇဉ်ရှိစွာ တွယ်တာလာပြီး ယင်းတွင် ကျေနပ်မှုအချို့ ရလိမ့်မည် ဖြစ်သည်။ သို့သော် ၎င်းတို့ မည်သည့်အခါမျှ မပြန်လာပါက ငါသည် ယင်းကို နှမြောစရာကောင်းခြင်းအဖြစ် တွေးမိမည်။ ၎င်းတို့ ပြန်လာနိုင်ပြီး အမှန်တကယ် နောင်တရနိုင်ပါက၊ ငါ့စိတ်နှလုံးသည် ဝမ်းမြောက်ခြင်းနှင့် နှစ်သိမ့်မှုတို့ဖြင့် အထူးသဖြင့် ပြည့်နှက် နေလိမ့်မည်။ ဤလူက ပြန်လာနိုင်စွမ်းရှိသေးသည်မှာ သူသည် ဘုရားသခင်ကို မေ့လျော့ခြင်းမရှိသည်ကို ရည်ညွှန်းနေသည်။ သူ၏စိတ်နှလုံးတွင် ဘုရားသခင်ကို တောင့်တဆဲဖြစ်သောကြောင့် သူပြန်လာခြင်းဖြစ်သည်။ ငါတို့ တွေ့ဆုံသောအခါ အလွန်ပင် စိတ်တို့ထိဖွယ်ရာဖြစ်သည်။ သူထွက်သွားသည့်အခါ၊ သူသည် သေချာပေါက် အတော်အတန် အပျက်သဘောဆောင်နေခဲ့ပြီး၊ သူသည် ဆိုးရွားသည့် အခြေအနေတစ်ခုတွင် ရှိနေခဲ့သည်။ သူယခု ပြန်လာနိုင်လျှင်မူ သူသည် ဘုရားသခင်၌ ယုံကြည်မှုရှိဆဲဖြစ်သည်ကို သက်သေပြနေသည်။ သို့သော် လူများသည် အလွန်လျင်မြန်စွာ ပြောင်းလဲကြသောကြောင့် သူရှေ့ဆက်နိုင်ခြင်း ရှိမရှိကမူ မသိရသည့် အခြေအနေတစ်ခုဖြစ်သည်။ ကျေးဇူးတော်ခေတ်တွင်၊ ယေရှုသည် လူသားများအတွက် သနားကရုဏာထားပြီး ကျေးဇူးတော် ထားရှိခဲ့သည်။ သိုးတစ်ရာထဲမှ တစ်ကောင် ပျောက်ဆုံးသွားပါက၊ တစ်ကောင်ကို ရှာဖွေဖို့ ကိုးဆယ့်ကိုးကောင်ကို သူထားခဲ့မည် ဖြစ်သည်။ ဤစာကြောင်းသည် အလိုအလျောက် လှုပ်ရှားမှုတစ်မျိုး သို့မဟုတ် စည်းမျဉ်းစည်းကမ်းတစ်ခုကို ကိုယ်စားမပြုပေ။ ယင်းက လူများကို ကယ်တင်ဖို့ ဘုရားသခင်၏ အရေးပေါ်ရည်ရွယ်ချက်အပြင်၊ ၎င်းတို့အတွက် သူ၏ နက်ရှိုင်းသော ချစ်ခြင်းမေတ္တာကို ပြသသည်။ ယင်းက အမှုအရာများကို လုပ်ဆောင်သည့် နည်းလမ်းတစ်ခု မဟုတ်ပေ။ ယင်းက စိတ်သဘောထားတစ်မျိုး စိတ်နေစိတ်ထားတစ်မျိုးဖြစ်သည်။ ထိုသို့ဖြင့် လူအချို့က အသင်းတော်မှ ခြောက်လ၊ သို့မဟုတ် တစ်နှစ်ကြာ ထွက်ခွာသွားသည် သို့မဟုတ် အားနည်းချက်မည်မျှရှိပါစေ သို့မဟုတ် နားလည်မှုလွဲခြင်း မည်မျှ ခံစားရပါစေ၊ သို့ရာတွင် နောက်ပိုင်းတွင် စစ်မှန်မှုကို နားလည်သဘောပေါက်နိုင်စွမ်း၊ အသိပညာရနိုင်စွမ်းနှင့် ပြောင်းလဲနိုင်စွမ်း၊ လမ်းကြောင်းမှန်ပေါ်သို့ ပြန်ရောက်နိုင်စွမ်းတို့က ငါ့ကို အထူးသဖြင့် နှစ်သိမ့်ပြီး၊ ပျော်ရွှင်မှု အနည်းငယ် ဖြစ်စေသည်။ ဤပျော်ရွှင်မြူးထူးပြီး ထည်ဝါသည့် ကမ္ဘာလောကကြီးတွင်၊ ဤဆိုးယုတ်သော ခေတ်တွင် ဘုရားသခင်ကို အသိအမှတ်ပြုနိုင်ခြင်းနှင့် လမ်းကြောင်းမှန်ပေါ်သို့ ရောက်နိုင်ခြင်းတို့က နှစ်သိမ့်မှုအနည်းငယ်နှင့် စိတ်လှုပ်ရှားမှုတို့ကို ဖြစ်စေသည့်အရာတစ်ခု ဖြစ်လေသည်။ ကလေး ကျွေးမွေးပြုစုခြင်းကို ဥပမာကြည့်လော့။ ၎င်းတို့သည် သားသမီးဝတ်ကျေပွန်သည် ဖြစ်စေ မကျေပွန်သည်ဖြစ်စေ၊ ၎င်းတို့က သင့်ကို အသိအမှတ်မပြုဘဲ၊ နေအိမ်မှ ထွက်ခွာသွားကာ လုံးဝမပြန်လာပါက သင်မည်သို့ ခံစားရမည်နည်း။ စိတ်ထဲတွင် သင်သည် ၎င်းတို့နှင့်ပတ်သက်၍ စိုးရိမ်စိတ်ခံစားနေရဆဲ ဖြစ်ပြီး သင်က “ငါ့သားလေး မည်သည့်အချိန်တွင် ပြန်လာမည်နည်း။ ငါသူ့ကို တွေ့ချင်သည်။ အမှန်တော့ သူသည် ငါ၏သားဖြစ်ပြီး သူ့ကို ငါကျွေးမွေးပြုစုပြီး ချစ်ခဲ့သည်မှာ အချည်းနှီးမဖြစ်လောက်ပေ။” ဟု အမြဲ တွေးနေလိမ့်မည်။ သင်သည် ဤနည်းဖြင့် အမြဲတွေးခဲ့သည်။ သင်သည် ထိုနေ့ရက် ရောက်လာဖို့ အစဉ် တောင့်တနေခဲ့သည်။ ဤကိစ္စနှင့်စပ်လျဉ်း၍ လူတိုင်းက တစ်ထေရာတည်း ခံစားကြရသည်၊ ဘုရားသခင်ကို ထည့်မတွက်နှင့်ဦးတော့၊ သူ၏မျှော်လင့်ချက်မှာ လူသည် လမ်းလွဲပြီးသည့်နောက်တွင် မိမိ၏လမ်းကို ပြန်ရှာတွေ့လိမ့်မည်၊ ပျောက်သောသား ပြန်လာလိမ့်မည်ဟူသည့် သာ၍ ကြီးမားသော မျှော်လင့်ချက်ပင် ဖြစ်သည် မဟုတ်လော။ ဤခေတ်လူများသည် ဝိညာဉ်ရင့်ကျက်မှု နုနယ်ကြသော်လည်း ၎င်းတို့ ဘုရားသခင်၏ ရည်ရွယ်ချက်များကို နားလည်သည့် နေ့ရက်အချိန် ရောက်လာလိမ့်မည်။ ဤသည်မှာ ၎င်းတို့သည် စစ်မှန်သော ယုံကြည်ခြင်းကို လိုအင်ဆန္ဒရှိကာ ဘုရားသခင်၏ စိုးရိမ်မှုနှင့် မတန်သည့်သူများ၊ မယုံကြည်သူများ မဖြစ်ပါမှသာလျှင် ထိုနေ့ရက်အချိန် ရောက်လာမည်ဖြစ်၏။

ကောက်နုတ်ချက် (၂၆)

လူအမျိုးအစား အမျိုးမျိုးရှိကြပြီး ၎င်းတို့၌ရှိသည့် စိတ်ဝိညာဉ်အမျိုးအစားအားဖြင့် ၎င်းတို့ကို ခွဲခြားလေသည်။ လူအချို့သည် လူ့စိတ်ဝိညာဉ်များရှိကြပြီး ၎င်းတို့သည် ဘုရားသခင် ကြိုတင်ပြဌာန်းပြီး ရွေးချယ်ထားသူများ ဖြစ်သည်။ အချို့တွင် လူ့စိတ်ဝိညာဉ်များ မရှိကြပေ။ ၎င်းတို့သည် လှည့်စားပြီးဝင်ရောက်လာသည့် မကောင်းဆိုးဝါးများ ဖြစ်ကြသည်။ ဘုရားသခင်က ကြိုတင်ပြဌာန်းထားခြင်းနှင့် ရွေးချယ်ထားခြင်း မခံခဲ့ရသည့်သူများသည် ဘုရားအိမ်တော်ထဲသို့ ၎င်းတို့ ခိုးကြောင်းခိုးဝှက်ဖြင့် ဝင်ရောက်ဖို့ စီမံနိုင်လျှင် ကယ်တင်ခြင်း မခံရနိုင်ပေ၊ ပြီးလျှင် အဆုံး၌ ၎င်းတို့သည် ထုတ်ဖော်ပြီး ဖယ်ရှားရှင်းလင်းခြင်းကို ခံရလိမ့်မည်။ လူများသည် ဘုရားသခင်၏ အမှုကို လက်ခံနိုင်ခြင်း ရှိမရှိနှင့် ၎င်းတို့ လက်ခံပြီးသည့်နောက် ၎င်းတို့ မည်သည့်လမ်းကြောင်းမျိုးကို လျှောက်သည်နှင့် ၎င်းတို့သည် ပြောင်းလဲနိုင်ခြင်း ရှိမရှိတို့အားလုံးသည် ၎င်းတို့အတွင်းရှိ စိတ်ဝိညာဉ်နှင့် သဘာဝတို့ပေါ်တွင် မူတည်သည်။ လူအချို့သည် လမ်းမှားလျက် မသွေဖည်ဘဲ မနေနိုင်ကြပေ။ ၎င်းတို့၏ စိတ်ဝိညာဉ်များက ၎င်းတို့ကို ထိုသို့သောလူများဖြစ်ဖို့ အဆုံးအဖြတ်ပေးပြီး ၎င်းတို့ မပြောင်းလဲနိုင်ကြပေ။ လူအချို့သည် လမ်းကြောင်းမှန်ကို မလျှောက်သောကြောင့်၊ ၎င်းတို့ထဲတွင် သန့်ရှင်းသောဝိညာဉ်တော်က အလုပ် မလုပ်ပေ။ သို့သော် ၎င်းတို့သည် ပြောင်းလဲမှုတစ်ခု ပြုလုပ်ပါက သန့်ရှင်းသော ဝိညာဉ်တော်သည် အလုပ်လုပ်နိုင်သေးသည်။ ၎င်းတို့ မပြောင်းလဲပါက ယင်းမှာ ၎င်းတို့အတွက် ပွဲသိမ်းသွားလိမ့်မည် ဖြစ်သည်။ အခြေအနေအမျိုးအစား အားလုံး တည်ရှိသော်လည်း ဘုရားသခင်သည် လူတိုင်းကို သူ၏ဆက်ဆံမှုတွင် ဖြောင့်မတ်လေသည်။ လူတို့သည် ဘုရားသခင်၏ ဖြောင့်မတ်သော စိတ်သဘောထားကို မည်ကဲ့သို့ သိကျွမ်း၍ နားလည်သဘောပေါက်သနည်း။ ဖြောင့်မတ်သောသူတို့သည် ကိုယ်တော်၏ကောင်းချီး မင်္ဂလာများကို ရရှိကြ၍ ဆိုးယုတ်သောသူတို့သည် ကိုယ်တော်၏ကျိန်ခြင်းကို ခံကြရသည်။ ဤသည်မှာ ဘုရားသခင်၏ ဖြောင့်မတ်ခြင်းတရား ဖြစ်၏။ ဘုရားသခင်သည် ကောင်းမြတ်သူကို ဆုလာဘ်ချီးမြှင့်ပြီး ဆိုးယုတ်သူကို အပြစ်ဒဏ်ပေးကာ လူသားတိုင်းကို ၎င်းတို့၏ လုပ်ဆောင်ချက်များနှင့်အညီ အကျိုးပေးသည်ဟု ဆိုထားသည်။ ဤသည်မှာ မှန်ကန်သော်လည်း၊ ယခုနေ့ရက်ကာလတွင် လူတို့၏ အယူအဆများနှင့် မကိုက်ညီသည့် အဖြစ်အပျက်အချို့ရှိနေသည်။ အတိအကျပြောရသော် ဘုရားသခင်အား ယုံကြည်ပြီး ကိုးကွယ်သောသူများသည် အသေသတ် ခံရသည့်သူ၊ သို့မဟုတ် သူ၏ ကျိန်ခြင်းအမင်္ဂလာကို ခံရသည့်သူအချို့ ရှိကြသည်။ သို့မဟုတ် ဘုရားသခင် မည်သည့်အခါမျှ ကောင်းချီးမပေးသည့်သူ သို့မဟုတ် အရေးမစိုက်သည့်သူအချို့ ရှိပေသည်။ ထိုသူတို့သည် ဘုရားသခင်ကို မည်မျှကိုးကွယ် ကြစေကာမူ ကိုယ်တော်သည် သူတို့အား လျစ်လျူရှုသည်။ ဘုရားသခင်က ကောင်းချီးမပေးသကဲ့သို့ အပြစ်ဒဏ်လည်း မခတ်သည့် ဆိုးယုတ်သော လူအချို့ရှိသည်။ သို့တိုင်အောင် ၎င်းတို့သည် ချမ်းသာကြွယ်ဝ၍ သားသမီး မြောက်မြားစွာရှိကြကာ ၎င်းတို့အတွက် အစစအရာရာ အဆင်ပြေသည်။ ၎င်းတို့သည် အရာရာတိုင်း၌ အောင်မြင်ကြသည်။ ဤအရာသည် ဘုရားသခင်၏ ဖြောင့်မတ်ခြင်း ဖြစ်ပေသလော။ လူအချို့က “ကျွန်ုပ်တို့သည် ကိုယ်တော်ကို ကိုးကွယ်သော်လည်း ကိုယ်တော်ထံမှ မည်သည့်အခါမျှ ကောင်းချီးမရသေးသော်ငြားလည်း ကိုယ်တော့်အား မကိုးကွယ်ဘဲ ခုပင်ခုခံကြသည့် ဆိုးယုတ်သူများသည် ကျွန်ုပ်တို့ထက် ပိုကောင်းပြီး ပို၍ ကြီးပွားသော ဘဝ၌ အသက်ရှင်နေကြသည်။ ဘုရားသခင်သည် ဖြောင့်မတ်ခြင်း မရှိ” ဟု ဆိုကြသည်။ ဤအရာက သင်တို့အား မည်သည့် အချက်ကို ဖေါ်ပြသနည်း။ ငါသည် သင်တို့အား ဥပမာ နှစ်ခုသာ ပေးခဲ့သည်။ မည်သည့် ဥပမာက ဘုရားသခင်၏ ဖြောင့်မတ်ခြင်းကို ပြောဆိုသနည်း။ လူအချို့က “ထိုဥပမာနှစ်ခုစလုံးသည် ဘုရားသခင်၏ ဖြောင့်မတ်ခြင်းကို ထင်ရှားပြသနေသည်တကား” ဟုဆိုကြသည်။ ၎င်းတို့ အဘယ်ကြောင့် ဤသို့ပြောဆို ကြသနည်း။ ဘုရားသခင်၏ လုပ်ရပ်များတွင် စည်းမျဉ်းများရှိသည်။ လူတို့က ၎င်းတို့ကို ရှင်းရှင်းလင်းလင်း မမြင်နိုင်ခြင်းသာဖြစ်သည်။ ရှင်းလင်းစွာ မမြင်နိုင်သောကြောင့် ဘုရားသခင်က ဖြောင့်မတ်သည်ဟု ၎င်းတို့ မပြောနိုင်ကြပေ။ လူသားသည် အပေါ်ယံတွင်ရှိသည့်အရာကိုသာ မြင်နိုင်သည်။ အမှုအရာများကို အရှိအတိုင်း မရိပ်စားမိနိုင်ပေ။ ထို့ကြောင့် ဘုရားသခင် လုပ်ဆောင်သည့်အရာသည် ဖြောင့်မတ်သော်ငြားလည်း၊ လူသား၏ အယူအဆများ၊ စိတ်ကူးများနှင့် ကိုက်ညီမှု နည်းပါးလှသည်။ ဘုရားသခင်က မဖြောင့်မတ်ဟု အစဉ် စောဒကတက်သောလူများစွာရှိကြသည်။ ဤသည်မှာ ၎င်းတို့သည် အခြေအနေကို အရှိအတိုင်း နားမလည်သောကြောင့်ဖြစ်သည်။ ၎င်းတို့သည် အမှုအရာများကို မိမိတို့၏ အယူအဆများ၊ စိတ်ကူးများအရ အစဉ် ကြည့်ရှုသောအခါ အမှားများပြုလုပ်ရန် လွယ်ကူသည်။ လူတို့၏ အသိပညာသည် ၎င်းတို့ကိုယ်တိုင်၏ အတွေးများ၊ အမြင်များတွင်၊ သို့မဟုတ် အပေးအယူလုပ်ခြင်းနှင့်ဆိုင်သော ၎င်းတို့၏ အကြံဉာဏ်များအတွင်းတွင်၊ သို့မဟုတ် ကောင်းမှု၊ မကောင်းမှု၊ အမှန်နှင့် အမှား၊ သို့မဟုတ် တွေးခေါ်ပုံစနစ်အပေါ် ၎င်းတို့၏ အမြင်ရှုထောင့်များအတွင်းတွင် တည်ရှိသည်။ လူတစ်ယောက်သည် ဤသို့သော အမြင်ရှုထောင့်များမှ အမှုအရာများကို မြင်သောအခါ ထိုသူသည် ဘုရားသခင်အား နားလည်မှုလွဲဖို့၊ အယူအဆများဖြစ်ပေါ်ဖို့ လွယ်ကူသည်။ ထိုသူသည် ဘုရားသခင်ကို အာခံပြီး စောဒကတက်လိမ့်မည်။ ဘုရားသခင်ကို ကိုးကွယ်ဖို့သာ သိသည့် ဆင်းရဲသားတစ်ဦး ရှိခဲ့သည်။ သို့သော် ဘုရားသခင်သည် သူ့ကို လျစ်လျူသာ ရှုထားပြီး ကောင်းချီးမပေးခဲ့ပေ။ သင်တို့ကမူ ဤသို့ တွေးနေနိုင်၏။ “ဘုရားသခင်သည် သူ့ကို ဤဘဝ၌ ကောင်းချီးမပေးခဲ့လျှင်ပင် ထာဝရအသက်တာတွင် သေချာပေါက် ကောင်းချီးပေးမည်ဖြစ်ပြီး အဆတစ်သောင်း ဆုလာဘ်အလီလီချီးမြှင့်လိမ့်မည်။ ယင်းက ဘုရားသခင်ကို ဖြောင့်မတ်စေမည် မဟုတ်လော။ လူချမ်းသာတစ်ဦးသည် ဤဘဝတွင် ကောင်းချီးအဆတစ်ရာ မွေ့လျော်ခံစားရကာ ထာဝရအသက်တာတွင် ပျက်စီးခြင်းနှင့် ကြုံရသည်။ ဤသည်မှာလည်း ဘုရားသခင်၏ ဖြောင့်မတ်ခြင်းတရား ဖြစ်သည် မဟုတ်လော” ဟု တွေးကောင်းတွေးနေနိုင်သည်။ အကြင်သူသည် ဘုရားသခင်၏ ဖြောင့်မတ်ခြင်းတရားကို မည်သို့နားလည်သင့်သနည်း။ ဘုရားအမှုတော်ကို နားလည်ခြင်းအား နမူနာယူကြည့်လော့။ ဘုရားသခင်သည် ကျေးဇူးတော်ခေတ်ရှိ သူ၏အမှု ပြီးဆုံးသွားသည့်နောက် သူ၏အမှုကို အဆုံးသတ်လိုက်ပြီး နောက်ဆုံးသောကာလတွင် တရားစီရင်ခြင်းအမှုကို မပြုသကဲ့သို့ လူသားမျိုးနွယ်ကိုလည်း လုံးလုံးလျားလျား မကယ်တင်ခဲ့၍ လူသားမျိုးနွယ်က အလုံးစုံ ပျက်သုဉ်းခြင်းသို့ ဆိုက်ရောက်သွားလျှင် ချစ်ခြင်းနှင့် ဖြောင့်မတ်ခြင်းတရားတို့ကို သူပိုင်ဆိုင်သည်ဟု သတ်မှတ်၍ ရနိုင်သလော။ ဘုရားသခင်ကို ကိုးကွယ်သူတို့သည် ကန့်နှင့်ရောသော မီးအိုင်ထဲသို့ ပစ်ချခံရသော်လည်း ဘုရားသခင်အား မကိုးကွယ်သကဲ့သို့ ဘုရားသခင် တည်ရှိကြောင်းပင် မသိသည့်သူများကိုမူ ဘုရားသခင်က အသက်ရှင်ကျန်ရစ်ခွင့် ပြုလျှင် ဤအရာကို အဘယ်သို့များ နားလည်သင့်သနည်း။ အယူဝါဒရေးရာအရ ပြောဆိုသည့်အခါတွင် လူများသည် ဘုရားသခင်က ဖြောင့်မတ်ကြောင်း ထုံးစံအတိုင်း အစဉ် ပြောဆိုကြသော်လည်း ဤအခြေအနေမျိုးနှင့် ရင်ဆိုင်ရလျှင်မူ ၎င်းတို့သည် သင့်တင့်လျောက်ပတ်စွာ ပိုင်းခြားသိမြင်နိုင်စွမ်း မရှိဘဲ ဖြစ်နေနိုင်သကဲ့သို့ ဘုရားသခင်ကို စောဒကပင်တက်ပြီး မဖြောင့်မတ်ဟုပင် ဝေဖန်ကောင်း ဝေဖန်နိုင်သည်။

ဘုရားသခင်၏ ချစ်ခြင်းနှင့် ဖြောင့်မတ်ခြင်းတရားတို့ကို နှံ့နှံ့စပ်စပ် နားလည်ရမည်ဖြစ်သည့်အပြင် ယင်းတို့ကို ဘုရားနှုတ်ကပတ်တော်များနှင့် သမ္မာတရားတို့အပေါ် အခြေပြု၍ ရှင်းလင်းပြပြီး သဘောပေါက်ရမည် ဖြစ်သည်။ ထို့အပြင် အကြင်သူသည် ဘုရားသခင်၏ ချစ်ခြင်းနှင့် ဖြောင့်မတ်ခြင်းတရားတို့ကို အမှန်တကယ် သိရှိနိုင်ရန်အတွက် စစ်မှန်သော အတွေ့အကြုံကို ကြုံတွေ့ပြီး ဘုရားသခင်၏ ဉာဏ်အလင်းပေးခြင်းကိုလည်း ရရှိရမည်ဖြစ်သည်။ သူ၏ ချစ်ခြင်းနှင့် ဖြောင့်မတ်ခြင်းတရားတို့အပေါ် အကြင်သူ၏ အကဲဖြတ်ချက်သည် မိမိ၏ အယူအဆများနှင့် စိတ်ကူးများအပေါ် အခြေမပြုသင့်ချေ။ လူသားအယူအဆများအရ ကောင်းသူသည် ဆုချီးမြှင့်ခံရပြီး ဆိုးသူသည် အပြစ်ပေးခံရသည်။ ကောင်းသောသူတို့သည် ကောင်းသည့်အရာကို ရရှိပြီး ဆိုးသောသူတို့သည် ဆိုးသောအရာကိုရရှိသည်။ မည်သည့်မကောင်းမှုကိုမျှ မလုပ်ဆောင်သောသူအားလုံးတို့သည် ကောင်းသောအရာကို ရရှိသင့်ပြီး ကောင်းချီးများကို လက်ခံရရှိသင့်သည်။ လူတို့ ဆိုးယုတ်ခြင်းမရှိသည့် အကြောင်းကိစ္စများ အားလုံးတွင် ကောင်းသည့်အရာကို ရရှိသင့်သည့်ပုံစံပေါ်ပေမည်။ ဤအရာသည်သာ ဘုရားသခင်၏ ဖြောင့်မတ်ခြင်းဖြစ်သည်။ ဤသည်မှာ လူတို့၏ အယူအဆ မဟုတ်သလော။ သို့သော် ၎င်းတို့သည် ကောင်းသည့်အရာဖြင့် ချီးမြှင့်ခြင်းမခံရလျှင် အဘယ်သို့ဖြစ်မည်နည်း။ ထိုအခါတွင် ဘုရားသခင်သည် မဖြောင့်မတ်ဟု သင်ဆိုမည်လော။ ဥပမာအနေဖြင့် နောဧအချိန်ကာလတွင် ဘုရားသခင်က နောဧကို ပြောခဲ့သည်မှာ “သတ္တဝါအပေါင်းတို့၏ အဆုံးသည် ငါ့မျက်မှောက်တွင် ပေါ်လာပြီ။ သူတို့ကြောင့် မြေကြီးသည် အဓမ္မအမှုနှင့် ပြည့်စုံလေ၏။ အကယ်စင်စစ် မြေကြီးနှင့်တကွ သူတို့ကို ငါဖျက်ဆီးမည်” (ကမ္ဘာဦးကျမ်း ၆:၁၃) ဟူ၍ဖြစ်သည်။ ထို့နောက်တွင် သူသည် နောဧကို သင်္ဘောတည်ဆောက်ရန် အမိန့်ပေးခဲ့သည်။ နောဧက ဘုရားသခင်၏ တာဝန်ပေးစေခိုင်းချက်ကို လက်ခံကာ သင်္ဘောကို တည်ဆောက်ပြီးသည့်နောက်တွင် ကမ္ဘာမြေကြီးပေါ် အရက်လေးဆယ်ပတ်လုံး အကြီးအကျယ် မိုးသည်းထန်စွာ ရွာသွန်းလေရာ တစ်ကမ္ဘာလုံးသည် ရေလွှမ်းမိုးမှုအောက်တွင် မြုပ်သွားခဲ့သည်။ ဘုရားသခင်သည် နောဧနှင့် သူ၏မိသားစုဝင် ခုနစ်ဦးမှလွဲ၍ ထိုခေတ်မှ လူသားတစ်ရပ်လုံးကို ဖျက်ဆီးခဲ့လေသည်။ ဤအရာကို သင်အဘယ်သို့ သဘောရသနည်း။ ဘုရားသခင်သည် မေတ္တာမရှိဟု သင်ပြောမည်လော။ လူတို့၏အမြင်တွင်မူ လူသားမျိုးနွယ်သည် မည်မျှပင် ဖောက်ပြန်ပျက်စီးပါစေ ဘုရားသခင်က လူသားမျိုးနွယ်ကို ဖျက်ဆီးသရွေ့ ဤသည်မှာ သူသည် မေတ္တာမရှိဟူသည့်သဘော ဖြစ်နေ၏။ ဤအရာကို ယုံကြည်ရာတွင် ၎င်းတို့သည် မှန်ကန်သလော။ ဤယုံကြည်မှုသည် အဓိပ္ပာယ်မမဲ့သလော။ ဘုရားသခင်သည် သူဖျက်ဆီးခဲ့သည့်သူများကို မချစ်ပေ။ သို့သော် ရှင်ကျန်ခဲ့ပြီး သူ၏ကယ်တင်ခြင်းကို ရရှိသည့်သူများအားလည်း သူမချစ်ဟု သင်အကယ်စင်စစ် ပြောနိုင်သလော။ ပေတရုသည် ဘုရားသခင်ကို အစွမ်းကုန် ချစ်ခဲ့ပြီး ဘုရားသခင်ကလည်း ပေတရုကို ချစ်ခဲ့သည်ဖြစ်ရာ ဘုရားသခင်သည် မေတ္တာမရှိဟု သင်အမှန်တကယ် ပြောနိုင်သလော။ ဘုရားသခင်သည် သူ့ကို အမှန်တကယ် ချစ်သူတို့အား ချစ်ပြီး သူ့ကို ခုခံကာ နောင်တရဖို့ ငြင်းဆန်သူတို့အား မုန်းတီး၍ ကျိန်ဆဲလေသည်။ ဘုရားသခင်သည် မေတ္တာရော အမုန်းတရားပါ ပိုင်ဆိုင်သည်။ ဤသည်မှာ အမှန်တရားဖြစ်၏။ လူများသည် မိမိတို့၏ အယူအဆများနှင့် စိတ်ကူးထင်မြင်မှုများအတိုင်း ဘုရားသခင်ကို ပုံသေကားကျ အမျိုးအစား မသတ်မှတ်သင့်ပေ သို့မဟုတ် မဝေဖန်သင့်ပေ။ အကြောင်းမှာ အမှုကိစ္စများကို လူသားမျိုးနွယ်ရှုမြင်သည့် နည်းလမ်းဖြစ်လေသော ၎င်းတို့၏ အယူအဆများနှင့် စိတ်ကူးထင်မြင်မှုများတွင် သမ္မာတရား လုံးဝ မရှိသောကြောင့်တည်း။ လူတို့အပေါ် ထားရှိသော ဘုရားသခင်၏ သဘောထားအရ၊ သူ၏စိတ်သဘောထားနှင့် အနှစ်သာရတို့အရ သူ့ကို သိရမည်ဖြစ်သည်။ ဘုရားသခင် ပြုလုပ်ပြီး ကိုင်တွယ်သည့်အရာများ၏ အပြင်ပန်း အခြေအနေများအပေါ် အခြေပြု၍ ဘုရားသခင်တွင် မည်သည့်အနှစ်သာရ ရှိသည်ကို အဓိပ္ပာယ်သတ်မှတ်ဖို့ လုံးဝ မကြိုးစားရ။ လူသားမျိုးနွယ်သည် စာတန်၏ အလွန် ပြင်းပြင်းထန်ထန် ဖျက်ဆီးခြင်းကို ခံထားရသည်။ ဖောက်ပြန်ပျက်စီးသော လူသားမျိုးနွယ်သည် ဘုရားသခင်၏ ရှေ့မှောက်တွင် မည်သည့်အရာ ဖြစ်သည်ကိုသော်လည်းကောင်း၊ ဘုရား၏ ဖြောင့်မတ်သော စိတ်သဘောထားအတိုင်း ၎င်းတို့အနေဖြင့် မည်သို့ဆက်ဆံခံရသင့်သည်ကိုသော်လည်းကောင်း သိဖို့ မဆိုထားနှင့် ဖောက်ပြန်ပျက်စီးသော လူသားမျိုးနွယ်၏ သဘောသဘာဝ အနှစ်သာရကိုပင် ၎င်းတို့မသိကြချေ။ ယောဘကို ဆင်ခြင်ကြည့်ရှုလော့။ သူသည် ဖြောင့်မတ်သူတစ်ဦးဖြစ်ပြီး ဘုရားသခင်၏ ကောင်းချီးပေးခံခဲ့ရသည်။ ဤသည်မှာ ဘုရားသခင်၏ ဖြောင့်မတ်ခြင်းဖြစ်သည်။ စာတန်က၊ “ယောဘသည် ဘုရားသခင်ကို အချည်းနှီး ကြောက်ရွံ့သလော။ ကိုယ်တော်သည် သူနှင့် သူ၏အိမ်၊ ပိုင်ဆိုင်သမျှတို့ကို အဘက်ဘက်မှ အကာအကွယ်ပြုထားသည် မဟုတ်လော။ သူ့လက်ဖြင့်လုပ်သော အမှုကို ကိုယ်တော်သည် ကောင်းကြီးပေးပြီး မြေတွင် သူ၏ပိုင်ဆိုင်မှု တိုးပွားပေပြီ။ သို့သော်၊ ယခု ကိုယ်တော်၏လက်ကို ဆန့်ကာ သူပိုင်ဆိုင်သမျှတို့ကို ထိပါလော့၊ သူသည် ကိုယ်တော်၏ မျက်နှာကို စေ့စေ့ကြည့်ကာ ကျိန်ဆဲလိမ့်မည်ဟု ယေဟောဝါကို ဖြေကြားလေသည်။” (ယောဘ ဝတ္ထု ၁:၉-၁၁) ဟူ၍ ယေဟောဝါနှင့် အလောင်းအစားတစ်ခု လုပ်ခဲ့သည်။ ယေဟောဝါဘုရားသခင်က “သူ၌ ရှိသမျှတို့သည် သင်၏အာဏာစက်ထဲ၌ ရှိ၏။ သူ့ကိုယ်ပေါ်သာ သင့်လက်မရောက်စေနှင့်၊”(ယောဘ ဝတ္ထု ၁:၁၂) ဟု ဆိုခဲ့သည်။ ထို့ကြောင့် စာတန်သည် ယောဘထံသို့သွားခဲ့ပြီး ယောဘကို တိုက်ခိုက်ကာ စုံစမ်းသွေးဆောင်ခဲ့သည်။ ပြီးလျှင် ယောဘသည် စမ်းသပ်မှုများကို ကြုံတွေ့ရခဲ့သည်။ သူ့တွင် ရှိသမျှအရာတိုင်းသည် ဖယ်ရှားခံရသည်။ သူ၏ သားသမီးများနှင့် သူ၏ စည်းစိမ်ဥစ္စာများကို ဆုံးရှုံးရသည်။ ပြီးလျှင် သူ၏တစ်ကိုယ်လုံးသည် အနာစိမ်းများဖြင့် ဖုံးလွှမ်းသွားခဲ့သည်။ ဤတွင် ယောဘ၏ စမ်းသပ်မှုများအတွင်း၌ ဘုရားသခင်၏ ဖြောင့်မတ်သော စိတ်သဘောထားရှိသလော။ သင် ရှင်းရှင်းလင်းလင်း မပြောနိုင်ဖြစ်သည်၊ မဟုတ်လော။ သင်သည် ဖြောင့်မတ်သောသူ တစ်ယောက်ဖြစ်လျှင်ပင် ဘုရားသခင်သည် သင့်အား စမ်းသပ်မှုများ ကျရောက်စေရန်၊ ဘုရားသခင်ထံ သင်သက်သေခံရသောအခွင့်ကို ပေးပိုင်ခွင့်ရှိသည်။ ဘုရားသခင်၏ စိတ်သဘောထားသည် ဖြောင့်မတ်သည်။ သူသည် လူတိုင်းအား ညီတူညီမျှ ဆက်ဆံသည်။ ထိုအချိန်က ဖြောင့်မတ်သောသူတို့သည် ခါးစည်းခံနိုင်လျှင် စမ်းသပ်မှုများအား ကြုံတွေ့ရန် မလိုဟုဖြစ်စေ၊ ထိုအချိန်က ၎င်းတို့ကို ကွယ်ကာခံရမည်ဟု ဖြစ်စေ မဆိုလိုပေ။ ယင်းမှာ မမှန်ပေ။ ဘုရားသခင်သည် သင့်အား စမ်းသပ်မှုများခံစေရန် ပြုလုပ်ပိုင်ခွင့်ရှိသည်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားအား ထုတ်ဖော်ပြခြင်းဖြစ်သည်။ နောက်ဆုံးတွင် ယောဘသည် စမ်းသပ်မှုများကို ကြုံတွေ့ပြီး ယေဟောဝါအား သက်သေခံပြီးနောက်တွင် ယေဟောဝါသည် သူ့အား ယခင်ကထက် ပို၍ပင်များ၍ ယခင်ကထက် ပို၍ပင်ကောင်းသော ကောင်းချီးပေးတော်မူပြီး ကောင်းချီးနှစ်ဆ ပေးခဲ့သည်။ ထို့အပြင် ယေဟောဝါသည် ယောဘထံတွင် ပေါ်ထွန်းပြီး သူ့အား လေထဲမှ စကားပြောခဲ့ကာ ယောဘက ဘုရားသခင်အား မျက်နှာချင်းဆိုင်သကဲ့သို့ တွေ့မြင်ခဲ့ရသည်။ ဤသည်မှာ သူ့အား ဘုရားသခင် ပေးအပ်သည့် ကောင်းချီးတစ်ခုဖြစ်သည်။ ဤသည်မှာ ဘုရားသခင်၏ ဖြောင့်မတ်ခြင်းဖြစ်သည်။ အကယ်၍များ ယောဘသည် စမ်းသပ်မှုများကို ကြုံတွေ့ရခြင်းပြီးဆုံးပြီး စာတန်၏မျက်မှောက်တွင် ယောဘက ယေဟောဝါအား သက်သေခံခဲ့ကာ စာတန်ကို အရှက်ရစေခဲ့သည်ကို ယေဟောဝါက တွေ့မြင်သည့်အခါ၌ ယေဟောဝါက ယောဘကို လျစ်လျူရှုလျက် လှည့်ပြန်သွားခဲ့ပြီး ပြီးနောက်တွင်ယောဘက ကောင်းချီးများကို မရရှိခဲ့လျှင် အဘယ်သို့ဖြစ်မည်နည်း။ ဤသည်မှာ ဘုရားသခင်၏ ဖြောင့်မတ်ခြင်းပါဝင်မည်လော။ စမ်းသပ်မှုများပြီးနောက်တွင် ယောဘသည် ကောင်းချီးများရသည်ဖြစ်စေ၊ မရသည်ဖြစ်စေ၊ သို့မဟုတ် ယေဟောဝါက ယောဘထံသို့ ပေါ်ထွန်းသည်ဖြစ်စေ၊ မပေါ်ထွန်းသည်ဖြစ်စေ ဤအရာအားလုံးတွင် ဘုရားသခင်၏ ကောင်းမွန်သော အလိုတော်ပါဝင်သည်။ ယောဘထံပေါ်ထွန်းခြင်းသည် ဘုရားသခင်၏ ဖြောင့်မတ်ခြင်းဖြစ်ပြီး ယောဘထံ မပေါ်ထွန်းခြင်းသည်လည်း ဘုရားသခင်၏ ဖြောင့်မတ်ခြင်းဖြစ်လိမ့်မည်။ မည်သည့်အကြောင်းရင်းအရ သင်သည် ဖန်ဆင်းခံတစ်ဦး ဘုရားသခင်ကို တောင်းဆိုမှုများပြုသနည်း။ လူများသည် ဘုရားသခင်ကို တောင်းဆိုမှုများ ပြုဖို့ အရည်အချင်းမပြည့်မီပေ။ ဘုရားသခင်ကို တောင်းဆိုမှုများပြုခြင်းထက် သာ၍မလျော်ကန်သည့်အရာ မည်သည့်အရာမျှမရှိပေ။ ဘုရားသခင်၏အလိုတော်သည် သူပြုသင့်သည့်အမှုကို ပြုမည်ဖြစ်ပြီး ကိုယ်တော်၏စိတ်သဘောထားသည် ဖြောင့်မတ်ပေသည်။ ဖြောင့်မတ်ခြင်းတရားသည် တရားမျှတခြင်း သို့မဟုတ် ကျိုးကြောင်းဆီလျော်ခြင်း မည်သို့မျှ မဟုတ်ပေ၊ ယင်းသည် သာတူညီမျှရေးဝါဒ မဟုတ်၊ သို့မဟုတ် သင်လုပ်ဆောင် ပြီးစီးသည့် အလုပ်နှင့်အညီ သင်ရသင့်ရထိုက်သောအရာကို ခွဲဝေသတ်မှတ်ပေးခြင်း မဟုတ်ပေ၊ သို့မဟုတ် သင် လုပ်ဆောင်ပြီးစီးသည့် မည်သည့်အလုပ်မဆိုအတွက် ပေးချေခြင်း သို့မဟုတ် သင်၏ အားစိုက်ထုတ်ခြင်းအရ ပေးထိုက်သောအရာကို ပေးခြင်း မဟုတ်ပေ။ ဤအရာသည် ဖြောင့်မတ်ခြင်း မဟုတ်ပေ။ သမာသမတ်ကျပြီး သင့်မြတ်လျော်ကန်ခြင်းမျှသာ ဖြစ်သည်။ လူနည်းစုကသာလျှင် ဘုရားသခင်၏ ဖြောင့်မတ်သော စိတ်သဘောထားကို သိကျွမ်းနိုင်စွမ်း ရှိသည်။ ယောဘက ဘုရားသခင် အကြောင်းသက်သေခံပြီးနောက်တွင် ကိုယ်တော်က သူ့ကို သုတ်သင်ရှင်းလင်းလိုက်သည် ဆိုပါစို့။ ဤသည်မှာ ဖြောင့်မတ်ပါမည်လော။ စင်စစ်အားဖြင့် ဖြောင့်မတ်ပေလိမ့်မည်။ ဤအရာကို ဖြောင့်မတ်ခြင်းဟု အဘယ်ကြောင့် ခေါ်သနည်း။ ဖြောင့်မတ်ခြင်းကို လူတို့က မည်သို့ရှုမြင်ကြသနည်း။ တစ်စုံတစ်ခုသည် လူတို့၏ အယူအဆများနှင့်ကိုက်ညီလျှင် ဘုရားသခင်သည် ဖြောင့်မတ်သည်ဟု ၎င်းတို့ပြောရန် အလွန်လွယ်ကူသည်။ သို့ရာတွင် ထိုအရာသည် ၎င်းတို့၏အယူအဆများနှင့် ကိုက်ညီသည်ဟု မမြင်ပါက၊ ယင်းသည် ၎င်းတို့ နားလည်နိုင်သည့် တစ်စုံတစ်ရာ မဟုတ်ပါက ၎င်းတို့အနေဖြင့် ဘုရားသခင်သည် ဖြောင့်မတ်သည်ဟု ပြောရန် ခက်ခဲပေလိမ့်မည်။ ဘုရားသခင်သည် ယောဘကို ထိုအချိန်က ဖျက်ဆီးခဲ့ပါက၊ လူများက သူသည် ဖြောင့်မတ်သည်ဟု ပြောပြီးဖြစ်လိမ့်မည် မဟုတ်ပေ။ အမှန်တွင် လူများသည် ဖောက်ပြန်ပျက်စီးပြီးဖြစ်စေ မပျက်စီးပြီးဖြစ်စေ၊ ၎င်းတို့သည် အလွန့်အလွန် ဖောက်ပြန်ပျက်စီးပြီးဖြစ်စေ၊ မပျက်စီးပြီးဖြစ်စေ ဘုရားသခင် ၎င်းတို့ကို ဖျက်ဆီးသည့် အချိန်တွင် သူ၏လုပ်ရပ်အတွက် အကျိုးသင့်အကြောင်းသင့် ရှင်းပြဖို့ လိုသလော။ သူသည် မည်သည့်အကြောင်းရင်းအရ ထိုသို့လုပ်ဆောင်သည်ကို လူများကို ရှင်းပြဖို့ လိုအပ်သင့်သလော။ ဘုရားသခင်က သူပြဋ္ဌာန်းထားသည့် စည်းကမ်းများကို လူတို့အား ပြောပြရမည်လော။ မလိုအပ်ပေ။ ဘုရားသခင်၏အမြင်တွင် တစ်စုံတစ်ဦးသည် ဖောက်ပြန်ပျက်စီးပြီး ဘုရားကို ဆန့်ကျင်နိုင်ခြေ ရှိသည့်အပြင် အဘယ်တန်ဖိုးမျှ မရှိလျှင် ထိုသူကို ဘုရားက မည်သို့ကိုင်တွယ်သည်ဖြစ်စေ သင့်တော်နေပေလိမ့်မည်၊ ပြီးလျှင် အားလုံးသည် ဘုရားသခင်၏ အစီအစဉ်များဖြစ်သည်။ သင်သည် ဘုရားသခင်၏အမြင်တွင် သဘောမကျဖြစ်စေပါက၊ ပြီးလျှင် သင်၏သက်သေခံချက်ပြီးသည့်နောက် သူ့အတွက် သင်သည် အသုံးမတည့်တော့သောကြောင့် သင့်ကို ဖျက်ဆီးခဲ့သည် ဟု သူပြောခဲ့ပါက၊ ဤသည်မှာရော သူ၏ဖြောင့်မတ်ခြင်း ဖြစ်မည်လော။ ဖြောင့်မတ်ခြင်း ဖြစ်ပေမည်။ ယခုအခါတွင် အချက်အလက်များမှ သင်သည် သတိပြုနိုင်စွမ်း မရှိနိုင်သော်လည်း၊ အယူအဆအရ သင်နားလည်ရမည်။ သင်တို့ မည်သည့်အရာကို ပြောမည်နည်း။ စာတန်ကို ဘုရားသခင်၏ ဖျက်ဆီးခြင်းက သူ့ဖြောင့်မတ်ခြင်း၏ ဖော်ပြချက် တစ်ခုလော။ (ဟုတ်ပါသည်။) စာတန်ကို သူဆက်လက် တည်ရှိခွင့်ပေးခဲ့ပါက၊ မည်သည့်အရာ ဖြစ်မည်နည်း။ သင် မပြောဝံ့သည် မဟုတ်လော။ ဘုရားသခင်၏ အနှစ်သာရမှာ ဖြောင့်မတ်ခြင်း ဖြစ်သည်။ ကိုယ်တော်ပြုသောအမှုကို နားလည်ရန် မလွယ်ကူသော်လည်း ကိုယ်တော်ပြုသော အမှုအားလုံးသည် ဖြောင့်မတ်ပေသည်။ လူတို့က နားမလည်ကြခြင်းသာ ဖြစ်သည်။ ဘုရားသခင်က ပေတရုကို စာတန်ထံပေးသောအခါ ပေတရုက မည်သို့ တုံ့ပြန်သနည်း။ “လူသားမျိုးနွယ်သည် ကိုယ်တော်ပြုသောအမှုကို နားလည်နိုင်စွမ်း မရှိပေ၊ သို့သော် ကိုယ်တော်ပြုသည့်အမှုအားလုံးတွင် ကိုယ်တော်၏ စိတ်စေတနာကောင်း ပါဝင်၏၊ ထိုအမှုတစ်ရပ်လုံးတွင် ဖြောင့်မတ်ခြင်းပါရှိသည်။ ကိုယ်တော်၏ ဉာဏ်ပညာနှင့် လုပ်ဆောင်မှုများအတွက် ကျွန်ုပ်သည် အဘယ်သို့ မချီးမွမ်းဘဲ နေနိုင်မည်နည်း။” ဘုရားသခင်သည် လူသားကို သူကယ်တင်သည့်အချိန်တွင် စာတန်ကို မဖျက်ဆီးရသည့်အကြောင်းအရင်းမှာ လူသားများကို စာတန်က မည်သို့ ဖျက်ဆီးခဲ့ကြောင်း၊ လူသားများကို ဖျက်ဆီးခဲ့သည့် အတိုင်းအတာနှင့် ဘုရားသခင်က လူသားတို့ကို မည်သို့ သန့်စင်ပြီး ကယ်တင်ကြောင်းတို့ကို လူသားများ ရှင်းလင်းစွာ မြင်နိုင်ဖို့ဖြစ်သည်ကို သင်သည် ယခုအခါ သိမြင်သင့်ပေသည်။ အဆုံးတွင် လူတို့သည် သမ္မာတရားကို နားလည်ပြီး စာတန်၏ စက်ဆုပ်ဖွယ် အမူအရာကို ရှင်းရှင်းလင်းလင်းမြင်ပြီး၊ ၎င်းတို့ကို စာတန်၏ ဖောက်ပြန်ပျက်စီးစေခြင်းနှင့်သက်ဆိုင်သော ကြောက်စရာကောင်းသော အပြစ်တရားကို ရှုမြင်ပြီးသည့်အခါတွင် ဘုရားသခင်သည် စာတန်ကို ဖျက်ဆီးကာ လူတို့အား သူ၏ ဖြောင့်မတ်ခြင်းကို ပြလိမ့်မည်။ ဘုရားသခင်က စာတန်ကို ဖျက်ဆီးသည့်အချိန်သည် ဘုရားသခင်၏ စိတ်သဘောထားနှင့် ဉာဏ်ပညာတို့ဖြင့် ပြည့်နေသည်။ ဘုရားသခင် ပြုသောအမှုအားလုံးသည် ဖြောင့်မတ်သည်။ ယင်းသည် လူတို့သည် ဘုရားသခင်၏ ဖြောင့်မတ်ခြင်းတရားကို သိမှတ်နားလည်ခြင်း မရှိနိုင်သော်လည်း ၎င်းတို့သည် မိမိတို့သဘောရှိ ဝေဖန်တိက မပြုသင့်ပေ။ ဘုရားပြုသော အမှုတစ်စုံတစ်ရာသည် လူတို့အတွက် ကျိုးကြောင်းမဆီလျော်သကဲ့သို့ ထင်ရလျှင်၊ သို့မဟုတ် ၎င်းတို့၌ ထိုအရာနှင့်ပတ်သက်၍ အယူအဆများရှိပြီး ယင်းကြောင့် ဘုရားသခင်သည် မဖြောင့်မတ်ဟု ၎င်းတို့ပြောလျှင် သင်သည် အကျိုးသင့် အကြောင်းသင့် မရှိဆုံးဖြစ်သည်။ ပေတရုသည် အချို့သော အမှုအရာများကို နားမလည်နိုင်ကြောင်း တွေ့ရှိသော်လည်း ထိုအမှုအရာများထဲတွင် ဘုရားသခင်၏ဉာဏ်ပညာ ပါရှိပြီး ကိုယ်တော်၏စိတ်စေတနာ ပါဝင်ကြောင်း သူသေချာသည်ကို သင်တွေ့ရမည်။ လူတို့သည် အရာခပ်သိမ်းကို နားလည်သဘောပေါက်နိုင်စွမ်း မရှိပေ။ ၎င်းတို့ နားလည်သဘောမပေါက်နိုင်သော အရာများစွာ ရှိသည်။ ထို့ကြောင့် ဘုရားသခင်၏စိတ်သဘောထားကို သိရန်မှာ လွယ်ကူသောအရာ မဟုတ်ပေ။ ဘာသာရေးလောကတွင် ဘုရားသခင်ကို ယုံကြည်သည့်သူ များစွာရှိသော်ငြားလည်း အနည်းငယ်သာ သူ၏စိတ်သဘောထားကို သိနိုင်ကြသည်။ အချို့သော လူတို့က ဘာသာရေးသမားများကို ဧဝံဂေလိ ဖြန့်ဝေရန်နှင့် ဘုရားနှုတ်ကပတ်တော်များ ဖတ်ခိုင်းရန် ကြိုးစားသည့်အခါတွင် ထိုဘာသာရေးသမားများသည် ရှာဖွေခြင်းနှင့် စုံစမ်းလေ့လာခြင်းတို့ မရှိရုံမျှမက ဘုရားနှုတ်ကပတ်တော် စာအုပ်များကိုပင် မီးရှို့ပစ်ကြ၍ အပြစ်ဒဏ်ပေးခံကြရသည်။ အခြားသူများက ကောလာဟလများကို ယုံကြည်ပြီး ဘုရားသခင်ကို ပြစ်မှားစော်ကားကြ၍ အပြစ်ဒဏ်ပေးခြင်း ခံကြရသည်။ စင်စစ်အားဖြင့် ဤအရာမျိုး ဖြစ်ပျက်နေခြင်းနှင့် ပတ်သက်သည့် မရေမတွက်နိုင်သော နမူနာများစွာ ရှိ၏။ အချို့သော ယုံကြည်သူအသစ်များသည် မာနထောင်လွှားပြီး မောက်မာကြသောကြောင့် ယင်းကို ကြားသည့်အချိန်တွင် လက်မခံကြချေ။ ၎င်းတို့သည် အယူအဆများ ဖြစ်ပေါ်လာကြသည်။ သင်သည် မိုက်မဲကာ မသိနားမလည်ကြောင်းကို ဘုရားသခင်မြင်ပြီး သင့်အား လျစ်လျူရှုသော်လည်း သူ့အနေဖြင့် သင်နားလည်အောင် လုပ်မည့်တစ်ရက် ရောက်လာလိမ့်မည်။ သင်သည် ဘုရားသခင်နောက်သို့ နှစ်ပေါင်းများစွာ လိုက်လျှောက်နေခဲ့ပြီး ဖြစ်သော်လည်း ဤနည်းအားဖြင့် ဆက်လက် ပြုမူနေသေးလျှင်၊ နှစ်ပေါင်းမည်မျှရှိပါစေ သင်၏ အယူအဆများကို ဖက်တွယ်ထားလျှင်၊ ပြဿနာများကို ဖြေရှင်းဖို့ သမ္မာတရားကို မရှာဖွေရုံမက သင်၏ အယူအဆများကိုပင် နေရာတကာ လျှောက်ဖြန့်ကာ ဘုရားအိမ်တော်ကို လှောင်ပြောင်ပြီး သရော်လေလျှင် သင်သည် ဒဏ်ခတ်ခံရခြင်းဖြင့် ကြုံသင့်သည်။ အချို့‌သော ကိစ္စများတွင် သင်သည် မိုက်မဲပြီး မသိနားမလည်ခြင်းသာ ဖြစ်သောကြောင့် ဘုရားသခင်က သင့်အား ခွင့်လွှတ်နိုင်သော်လည်း သင်သည် ကောင်းစွာ သိလျက်နှင့် ထိုနည်းအတိုင်း တမင်တကာ ပြုမူနေဆဲဖြစ်လျှင်၊ သင့်ကို မည်မျှအကြံပြုပေးပါစေ နားထောင်ရန် ပျက်ကွက်လျှင် သင်သည် ဘုရားသခင်၏ အပြစ်ဒဏ်ပေးခြင်း ခံရသင့်သည်။ ဘုရားသခင်တွင် သည်းခံသည့်ဘက်ရှိကြောင်းသာ သင်သိ၏။ သို့သော် သူ၏ ဖြောင့်မတ်သော စိတ်သဘောထားဖြစ်သည့် ပုန်ကန်ပြစ်မှား၍ မရနိုင်သောဘက်လည်း သူ့တွင် ရှိသည်ကို မမေ့လိုက်နှင့်။

ကောက်နုတ်ချက် (၂၇)

“ဘုရားသခင်ကို ပြစ်မှားစော်ကားခြင်းနှင့် အသရေဖျက်ခြင်းသည် ယခုဘဝဖြစ်စေ နောင်ဘဝဖြစ်စေ ခွင့်လွှတ်ခြင်းခံရမည်မဟုတ်သည့် အပြစ်တစ်ခုဖြစ်ပြီး ဤအပြစ်ကို ကျူးလွန်သူများသည် မည်သည့်အခါမျှ လူပြန်ဝင်စားမည် မဟုတ်ချေ” ဤသည်မှာ ဘုရားသခင်၏ စိတ်သဘောထားသည် လူ၏ ပုန်ကန်ပြစ်မှားခံရခြင်းကို သည်းမခံဟု ဆိုလိုသည်။ ဘုရားသခင်ကို ပြစ်မှားစော်ကားခြင်းနှင့် အသရေဖျက်ခြင်းကို ဤဘဝတွင်ဖြစ်စေ၊ နောက်ဘဝတွင်ဖြစ်စေ ခွင့်လွှတ်မည်မဟုတ်သည်မှာ သေချာပေါက်ကို သံသယရှိစရာမလိုပေ။ တမင်ရည်ရွယ်သည်ဖြစ်စေ၊ မရည်ရွယ်သည်ဖြစ်စေ ဘုရားသခင်အပေါ် ပြစ်မှားစော်ကားခြင်းသည် ဘုရားသခင်၏ စိတ်သဘောထားကို ပုန်ကန်ပြစ်မှားသည့် အရာတစ်ခုဖြစ်သည်။ ဘုရားသခင်အပေါ် ပြစ်မှားစော်ကားသည့်စကားများ ပြောဆိုခြင်းသည် မည်သည့်အကြောင်းပြချက်ပင်ဖြစ်စေ ဧကန်မုချ စီရင်ခြင်းခံရမည် ဖြစ်၏။ သို့သော်လည်း လူအချို့သည် ဤအရာကို နားမလည်သော အခြေအနေများတွင် ရောက်သောအခါ၊ သို့မဟုတ် အခြားသူများ၏ အထင်အမြင်မှားစေခြင်း၊ ထိန်းချုပ်ခြင်းနှင့် ဖိနှိပ်ခြင်းတို့ကို ခံရသော အခြေအနေများတွင် ရောက်သောအခါ စီရင်ခြင်းခံရထိုက်သော၊ ပြစ်မှားစော်ကားသော စကားများကို ပြောကြသည်။ ဤစကားများကို ၎င်းတို့ပြောပြီးသည့်နောက်တွင် ၎င်းတို့သည် စိတ်မသက်မသာဖြစ်ကာ စွပ်စွဲခံရပြီးဖြစ်သကဲ့သို့ ခံစားရပြီး အလွန်ပင် နောင်တရကြလေသည်။ ပြီးနောက်တွင် ဤအရာ၌ အသိပညာရရှိပြီး ပြောင်းလဲနေစဉ် ကောင်းမှုလုံလုံလောက်လောက်ကို ၎င်းတို့ ပြင်ဆင်ကြသည်။ ထို့ကြောင့် ဘုရားသခင်သည် ၎င်းတို့၏ ယခင်ပြစ်မှားမှုများကို အမှတ်မရတော့ချေ။ သင်တို့သည် ဘုရားနှုတ်ကပတ်တော်များကို ဂဃဏန သိရမည်ဖြစ်ပြီး သင်တို့၏ အယူအဆများ၊ စိတ်ကူးများနှင့်အညီ ယင်းတို့ကို ထင်ရာမြင်ရာ အသုံးချ၍မဖြစ်ပေ။ သူ၏နှုတ်ကပတ်တော်များသည် မည်သူ့ကို ပစ်မှတ်ထားကြောင်းနှင့် မည်သည့် ဆက်စပ်အခြေအနေတွင် သူစကားပြောနေကြောင်းကို သင်နားလည်ရမည်။ သင်သည် ဘုရားနှုတ်ကပတ်တော်ကို ထင်ရာမြင်ရာ အသုံးချ၍မရပေ၊ သို့မဟုတ် သာမန်ကာလျှံကာ အဓိပ္ပာယ်သတ်မှတ်၍ မရပေ။ မည်သို့ တွေ့ကြုံရမည်ကို မသိသည့်လူများသည် မည်သည့်အရာနှင့်ပတ်သက်၍မျှ မိမိတို့ကိုယ်ကို ဆင်ခြင်သုံးသပ်ခြင်း မရှိသကဲ့သို့ မိမိတို့ကိုယ်ကို ဘုရားနှုတ်ကပတ်တော်နှင့် နှိုင်းယှဉ်၍ ချိန်ဆခြင်း မရှိစဉ်တွင် အချို့သော အတွေ့အကြုံများနှင့် ထိုးထွင်းသိမြင်မှု ရှိပြီးဖြစ်သူများကမူ အလွန်ပင် စိတ်ထိခိုက်လွယ်တတ်ကာ ဘုရားသခင်၏ ကျိန်ခြင်းအမင်္ဂလာများ၊ သို့မဟုတ် လူများကို သူ၏စက်ဆုပ်မှုများနှင့် ဖယ်ရှားရှင်းလင်းခြင်းများကို ဖတ်ရှုသည့်အခါတွင် ဘုရားနှုတ်ကပတ်တော်များဖြင့် မိမိတို့ကိုယ်ကို ထင်ရာမြင်ရာ နှိုင်းယှဉ်၍ ချိန်ဆကြလေသည်။ ဤလူများသည် ဘုရားနှုတ်ကပတ်တော်များကို နားမလည်ဘဲ အစဉ်သဖြင့် သူ့ကို အဓိပ္ပာယ်ကောက်လွဲကြ၏။ လူအချို့သည် သန့်ရှင်းသော ဝိညာဉ်တော်၏ ဉာဏ်အလင်းပေးခြင်းကို ရဖို့မဆိုထားနှင့်၊ ဘုရားသခင်၏ လက်ရှိနှုတ်ကပတ်တော်များကိုပင် မဖတ်ကြပေ၊ သို့မဟုတ် သူ၏ လက်ရှိအမှုကိုပင် စုံစမ်းလေ့လာခြင်း မရှိကြပေ။ ၎င်းတို့သည် ဘုရားသခင်ကို ဝေဖန်သုံးသပ်ခြင်းဖြင့် ပြောဆိုကြပြီး ထို့နောက်တွင် တစ်စုံတစ်ဦးက ၎င်းတို့အား ဧဝံဂေလိဖြန့်ဝေသောအခါတွင် ၎င်းတို့က လက်ခံကြသည်။ ထို့နောက်တွင် ၎င်းတို့ လုပ်ခဲ့သည့်အရာကို နောင်တရပြီး ၎င်းတို့သည် နောင်တရဖို့ လိုလားလာကြသည်။ ထိုအခြေအနေတွင် ၎င်းတို့၏ အပြုအမူများနှင့် သရုပ်သကန်များသည် နောင်တွင် မည်သို့ရှိမည်ကို ငါတို့ မြင်ရလိမ့်မည်။ ၎င်းတို့ စတင်ယုံကြည်ပြီးသည့်နောက်တွင် ၎င်းတို့၏ အပြုအမူသည် အထူးသဖြင့် ညံ့ဖျင်းပြီး “ကောင်းပြီ။ ငါသည် ဘုရားသခင်အပေါ် ပြစ်မှားစော်ကား‌သော၊ အသရေဖျက်သော၊ ပြီးလျှင် ဝေဖန်ကဲ့ရဲ့သော စကားများကို ပြောပြီးနေပြီဖြစ်၍ ဘုရားသခင်က ဤလူစားမျိုးတို့ကို စီရင်လျှင် ငါ၏လိုက်စားမှုများသည် အချည်းနှီးဖြစ်လေသည်” ဟု တွေးလျက် အနာကို ဆားသိပ်သကဲ့သို့ လုပ်ဆောင်လျှင် ၎င်းတို့သည် လုံးလုံး ဇာတ်သိမ်းပြီဖြစ်သည်။ ၎င်းတို့သည် မျှော်လင့်ချက်ပျက်သုဉ်းခြင်း၌ မျောပါသွားကာ ကိုယ့်သေတွင်း ကိုယ်တူးပြီးဖြစ်၏။

လူအများစုသည် ပြစ်မှားခြင်းအချို့ရှိကြပြီး နာမည်အချို့ပျက်ကြလေသည်။ ဥပမာ လူအချို့သည် ဘုရားသခင်ကို အာခံပြီး ပြစ်မှားစော်ကားသောအရာများကို ပြောဆိုကြပြီးဖြစ်သည်။ လူအချို့သည် ဘုရားသခင်၏ စေခိုင်းချက်ကို ငြင်းဆန်ခဲ့ကြပြီး ၎င်းတို့တာဝန်ကို မထမ်းဆောင်ကြဘဲ ဘုရားသခင်၏ ပစ်ပယ်ခြင်းကို ခံရပြီးဖြစ်သည်။ လူအချို့သည် စုံစမ်းသွေးဆောင်ခြင်းနှင့် ရင်ဆိုင်ခဲ့ရသည့်အခါ ဘုရားသခင်ကို သစ္စာဖောက်ခဲ့ကြသည်။ လူအချို့သည် အဖမ်းခံရသည့်အခါတွင် “စာသုံးစောင်”ကို လက်မှတ်ထိုးခြင်းအားဖြင့် ဘုရားသခင်ကို သစ္စာဖောက်ခဲ့ကြသည်။ အချို့မှာ လှူဖွယ်ပစ္စည်းများကို ခိုးယူခဲ့ကြသည်။ အချို့မှာ လှူဖွယ်ပစ္စည်းများကို ဖြုန်းတီးခဲ့ကြသည်။ အချို့မှာ အသင်းတော်အသက်တာကို မကြာခဏ နှောင့်ယှက်ခဲ့ပြီး ဘုရားသခင် ရွေးချယ်ထားသော လူများကို ထိခိုက်နစ်နာစေကြသည်။ အချို့မှာ အုပ်စုများဖွဲ့ပြီး အခြားလူများကို ကြမ်းတမ်းစွာ ကိုင်တွယ်ကြကာ အသင်းတော်ကို ကမောက်ကမဖြစ်အောင် လုပ်ခဲ့ကြသည်။ အချို့မှာ အယူအဆများနှင့် သေခြင်းကို ဖြန့်ကြပြီး ညီအစ်ကိုမောင်နှမများကို နစ်နာစေခဲ့ကြသည်။ အချို့မှာ မကောင်းသောမေထုန်နှင့် လူတကာနှင့် မေထုန်မှီဝဲကြကာ ဆိုးဝါးသော ဩဇာလွှမ်းမိုးမှုတစ်ခု ဖြစ်နေခဲ့သည်။ လူတိုင်းက ပြစ်မှားမှုများနှင့် စွန်းထင်းမှုများရှိသည်ဟု ဆိုရန် လုံလောက်သည်။ သို့တိုင်အောင် လူအချို့သည် သမ္မာတရားကို လက်ခံနိုင်ပြီး နောင်တရနိုင်သည်။ အခြားလူများက သမ္မာတရားကို လက်မခံနိုင်ဘဲ နောင်တရမည့်အစား သေသာသေလိုက်ကြမည်ဖြစ်သည်။ ထို့ကြောင့် လူတို့ကို ၎င်းတို့၏ သဘာဝ အနှစ်သာရနှင့် ၎င်းတို့၏ တစ်သမတ်တည်းဖြစ်သော အပြုအမူတို့နှင့်အညီ ဆက်ဆံသင့်သည်။ နောင်တရနိုင်သောသူတို့သည် ဘုရားသခင်ကို အမှန်တကယ် ယုံကြည်သောသူများ ဖြစ်သည်။ သို့ရာတွင် အမှန်တကယ်ကို နောင်တမရနိုင်သူများအတွက်မူ ရှင်းလင်းပစ်ပြီး နှင်ထုတ်သင့်သည့်သူများကို ရှင်းလင်းပစ်သင့်ပြီး နှင်ထုတ်လိမ့်မည်။ အချို့သောလူတို့သည် ဆိုးယုတ်သည်။ အချို့က မသိနားမလည်ကြပေ။ အချို့ကမူ မိုက်မဲကြပြီး အချို့မှာ လူ့တိရစ္ဆာန်များ ဖြစ်သည်။ လူတိုင်း ကွဲပြားခြားနားကြသည်။ ဆိုးယုတ်သော လူအချို့သည် နတ်ဆိုးဝင်ပူးခြင်းခံရစဉ် အခြားသောလူများမှာမူ စာတန်နှင့် နတ်ဆိုးများ၏ လက်ပါးစေများဖြစ်သည်။ အချို့သည် သဘာဝအားဖြင့် အထူးတလည် ဒုက္ခပေးမည့် လက္ခဏာရှိစဉ် အချို့မှာမူ အထူးသဖြင့် လှည့်စားတတ်ကြသည်။ အချို့သည် ငွေနှင့်ပတ်သက်လာလျှင် အထူးသဖြင့် လောဘကြီးကြပြီး အခြားသောလူများမှာမူ လူတကာနှင့် သောင်းပြောင်းလိင်ဆက်ဆံရခြင်းကို ခုံမင်နှစ်သက်ကြသည်။ လူတိုင်း၏ အပြုအမူသည် ကွဲပြားခြားနားသောကြောင့် လူများအားလုံးကို ၎င်းတို့၏ သဘာဝများဖြင့်လည်းကောင်း၊ ၎င်းတို့၏ တစ်သမတ်တည်းသော အပြုအမူများဖြင့်လည်းကောင်း ပြည့်စုံကျယ်ပြန့်စွာ ရှုမြင်သင့်သည်။ လူ၏သေမျိုးဖြစ်သော ဇာတိပကတိ၏ ဗီဇများအရ လူတိုင်းသည် မည်သည့်လူပုဂ္ဂိုလ်ဖြစ်စေ လွတ်လပ်သောစိတ်သဘော ရှိသည်။ ၎င်းတို့သည် အမှုအရာများကို လူ၏ အယူအဆများအတိုင်း တွေးနိုင်ပြီး ဝိညာဉ်ရေးရာနယ်ပယ်ကို တိုက်ရိုက် ထိုးဖောက်ဖို့ စွမ်းရည်မရှိပေ သို့မဟုတ် ယင်း၏အမှန်တရားကို သိဖို့ နည်းလမ်းတစ်စုံတစ်ရာ မရှိပေ။ ဥပမာအနေဖြင့် သင်သည် စစ်မှန်သော ဘုရားသခင်ကို ယုံကြည်ပြီး သူ၏အမှုတော်အသစ်၏ ဤအဆင့်ကို လက်ခံလိုသည့်တိုင် သင့်ကို ဧဝံဂေလိတရား ဟောကြားဖို့ တစ်ယောက်မျှ မလာသေးဘဲ သန့်ရှင်းသော ဝိညာဉ်တော်၏ အလုပ်ကသာ သင့်ကို ဉာဏ်အလင်းပေးပြီး တစ်နေရာရာသို့ လမ်းပြနေသည့်အချိန်တွင် သင်သိသည့်အရာသည် အလွန်ပင် နည်းပါးလှသည်။ ဘုရားသခင်သည် ယခုလက်ရှိတွင် မည်သည့်အမှုကို ပြုနေပြီး အနာဂတ်တွင် မည်သည့်အရာကို ဖြစ်မြောက်စေမည်ကို သိဖို့ သင့်အတွက် မဖြစ်နိုင်ချေ။ လူများသည် ဘုရားသခင်ကို နားမလည်နိုင်ချေ။ ၎င်းတို့သည် ထိုသို့နားလည်ဖို့ စွမ်းရည်မရှိကြသကဲ့သို့ ဝိညာဉ်ရေးရာ နယ်ပယ်အပေါ် တိုက်ရိုက် သဘောပေါက်ဖို့ သို့မဟုတ် ဘုရားသခင်၏အမှုတော်ကို စေ့စေ့စပ်စပ် နားလည်ဖို့ စွမ်းရည် ၎င်းတို့တွင် မရှိကြချေ၊ ကောင်းကင်တမန်တစ်ပါးကဲ့သို့ပင် သူ့ကို အလိုလားဆုံး အစေခံဖို့မှာ သာ၍နည်းပါးလေသည်။ ဘုရားသခင်သည် လူများကို သူ၏နှုတ်ကပတ်တော်အားဖြင့် ဦးစွာ သိမ်းပိုက်ပြီး၊ ကယ်တင်ကာ ပြုပြင်ပြောင်းလဲခြင်း မရှိပါက၊ သို့မဟုတ် သူဖော်ပြသည့် သမ္မာတရားများဖြင့် ၎င်းတို့ကို ရေလောင်းခြင်းနှင့် ထောက်ပံ့ခြင်း မရှိပါက လူများသည် အမှုတော်အသစ်ကို လက်မခံနိုင်ကြပေ။ သမ္မာတရားနှင့် အသက်ကို မရနိုင်ကြပေ။ သို့မဟုတ် ဘုရားသခင်ကို မသိလာနိုင်ပေ။ ဘုရားသခင်သည် ဤအမှုကို မပြုပါက ၎င်းတို့သည် ၎င်းတို့အတွင်း၌ ဤအရာများ ရှိလိမ့်မည် မဟုတ်ပေ။ ဤသည်ကို ၎င်းတို့၏ဗီဇက ဆုံးဖြတ်လေသည်။ ထို့ကြောင့် လူအချို့က ခုခံကြ၍ သို့မဟုတ် ပုန်ကန်ကြ၍ ၎င်းတို့သည် ဘုရားသခင်၏ အမျက်နှင့် အမုန်းတရားတို့ကို ခံရလေသည်။ သို့သော်လည်း ဘုရားသခင်သည် ကိစ္စတစ်ခုချင်းစီကို ကွဲပြားစွာ ဆက်ဆံပြီး ၎င်းတို့ တစ်ဦးချင်းစီကို လူ၏ဗီဇနှင့်အညီ သီးသန့် ကိုင်တွယ်ဖြေရှင်းလေသည်။ ဘုရားသခင် လုပ်ဆောင်သည့် မည်သည့် အလုပ်မဆိုသည် သင့်တင့်လျောက်ပတ်သည်။ သူက လုပ်ဆောင်ရမည့်အရာနှင့် လုပ်ဆောင်ရမည့် နည်းလမ်းကို သိသည်။ ပြီးလျှင် လူများက ဗီဇအားဖြင့် မလုပ်ဆောင်နိုင်သည့်အရာတစ်ခုမျှကို သူက သေချာပေါက် လုပ်ဆောင်ခိုင်းမည်မဟုတ်ပေ။ လူအသီးသီးကို ဘုရားသခင်၏ ကိုင်တွယ်ခြင်းသည် ထိုအချိန်က ထိုလူ၏ အခြေအနေများနှင့် နောက်ခံအခြေအနေတို့နှင့်ပတ်သက်သော တကယ့်အခြေအနေများတွင် အခြေခံထားသည့်အပြင် ထိုသူ၏ လုပ်ရပ်များနှင့် အပြုအမူ၊ ပြီးလျှင် ၎င်း၏ သဘာဝ အနှစ်သာရတို့တွင်လည်း အခြေခံထားသည်။ ဘုရားသခင်သည် မည်သူ့ကိုမျှ ဘယ်သောအခါမျှ မတရားသဖြင့် ဆက်ဆံလိမ့်မည်မဟုတ်။ ဤသည်မှာ ဘုရားသခင်၏ ဖြောင့်မတ်ခြင်းတရား၏ ဘက်တစ်ဖက် ဖြစ်သည်။ ဥပမာအားဖြင့် ဧဝသည် ကောင်းမကောင်းသိကျွမ်းရာအပင်မှ အသီးကို စားရန် မြွေ၏ သွေးဆောင်ဖြားယောင်းခြင်းကို ခံခဲ့ရသော်လည်း ယေဟောဝါသည် သူမအား “သင့်အား မစားဖို့ ငါပြောခဲ့သည်၊ ထို့ကြောင့် သင်သည် ယင်းကို အဘယ့်ကြောင့် စားဖြစ်အောင် စားခဲ့သနည်း။ သင်၌ ပိုင်းခြားသိမြင်မှု ရှိသင့်သည်။ မြွေသည် သင့်ကို ဖြားယောင်းဖို့သာ စကားပြောခြင်းဖြစ်သည်ကို သင် သိသင့်သည်” ဟု ပြောခြင်းအားဖြင့် အပြစ်ဆိုခြင်း မရှိခဲ့ပေ။ ယေဟောဝါသည် ဧဝကို ထိုကဲ့သို့ အပြစ်ဖော်ဆုံးမခြင်းမရှိခဲ့ပေ။ အကြောင်းမှာ လူသားများသည် ဘုရားသခင်၏ ဖန်ဆင်းခြင်းဖြစ်သောကြောင့် ၎င်းတို့၏ ဗီဇသည် မည်သည့်အရာဖြစ်သည်၊ ပြီးလျှင် ထိုဗီဇများသည် မည်သည့်အရာများကို တတ်နိုင်စွမ်းသည်၊ လူများသည် မည်သည့်အတိုင်းအတာအထိ မိမိတို့ကိုယ်ကို ထိန်းချုပ်နိုင်ပြီး လူတို့သည် မည်သည့်အတိုင်းအတာ တစ်ခုအထိ အမှုကိစ္စများကို လုပ်ဆောင်နိုင်သည်ကို သူသိသည်။ ဘုရားသခင်က ဤအရာအားလုံးကို လုံးဝ ရှင်းရှင်းလင်းလင်း သိသည်။ လူတစ်ယောက်ကို ဘုရားသခင်က ကိုင်တွယ်ခြင်းသည် လူတို့ စိတ်ကူးသကဲ့သို့ မရိုးရှင်းပေ။ လူတစ်ယောက်အပေါ် သူ၏ သဘောထားသည် စက်ဆုပ်ခြင်း၊ သို့မဟုတ် ရွံရှာခြင်းဖြစ်သောအခါ၊ သို့မဟုတ် အဆိုပါအကြောင်းအရာတစ်ခုတွင် ဤလူက ပြောဆိုသည့်အရာနှင့် ပတ်သက်သည့်အခါ ဘုရားသခင်သည် ၎င်းတို့၏ အခြေအနေများကို ကောင်းစွာနားလည်သည်။ ဤသည်မှာ ဘုရားသခင်က လူ၏ စိတ်နှလုံးနှင့် အနှစ်သာရကို စိစစ်သောကြောင့်ဖြစ်သည်။ လူတို့က အစဉ် စဉ်းစားကြသည်။ “ဘုရားသခင်က သူ၏ ဘုရားသဘောသဘာဝ သာရှိသည်။ သူက ဖြောင့်မတ်ပြီး လူသားထံမှ ပုန်ကန်ပြစ်မှားမှုကို သည်းမခံပါ။ လူ၏ အခက်အခဲများကို ထည့်မတွက်ပါ၊ သို့မဟုတ် လူများကို ကိုယ်ချင်းမစာဘူး။ လူတစ်ယောက်က ဘုရားကို အာခံလျှင် ဘုရားက သူ့ကို အပြစ်ဒဏ်ပေးမည်သာဖြစ်သည်” ဟူ၍ဖြစ်သည်။ အမှုကိစ္စများသည် လုံးဝ ဤသို့ မဟုတ်ပေ။ ဤသည်မှာ ဘုရား၏ ဖြောင့်မတ်ခြင်း၊ ဘုရား၏ အမှုတော်နှင့် လူတို့အပေါ် သူ၏ ဆက်ဆံမှုကို လူတစ်ယောက်က နားလည်သည့်ပုံစံဖြစ်လျှင် ထိုသူသည် အလွန်ပင် မှားယွင်းသည်။ လူတစ်ယောက်၏ အဆုံးသတ်အပေါ် ဘုရားသခင်၏ ဆုံးဖြတ်ချက်သည် လူ၏ အယူအဆများ၊ စိတ်ကူးထင်မြင်မှုများအပေါ် အခြေမခံဘဲ ဘုရားသခင်၏ ဖြောင့်မတ်သော စိတ်သဘောထားတွင် အခြေခံသည်။ လူတစ်ယောက်ချင်းစီကို ၎င်းတို့လုပ်ဆောင်ခဲ့သည့်အရာနှင့်အညီ ဘုရားသခင်က ပြန်လည်ပေးဆပ်လိမ့်မည်။ ဘုရားသခင်က ဖြောင့်မတ်သည်။ အနှေးနှင့် အမြန် လူတိုင်းက လုံးလုံးလျားလျား လက်ခံယုံကြည်စေရန် ဘုရားသခင်က သေချာလုပ်ဆောင်မည်ဖြစ်သည်။


ဘုရားသခင်၏ လူ့ဇာတိခံခြင်းကို သိခြင်းနှင့်သက်ဆိုင်သော နှုတ်ကပတ်တော်များ

ကောက်နုတ်ချက် (၂၈)

ဘုရားသခင်ကို သိကျွမ်းခြင်းသည် ဘုရားနှုတ်ကပတ်တော်ကိုဖတ်ခြင်း၊ ဘုရားနှုတ်ကပတ်တော်ကို လက်တွေ့လုပ်ဆောင်ပြီး တွေ့ကြုံခံစားခြင်းမှတစ်ဆင့်ဖြစ်ရမည်ဖြစ်ပြီး စမ်းသပ်မှုများစွာ၊ စစ်ဆေးမှု၊ ပြုပြင်ခြင်းနှင့် ကိုင်တွယ်ဖြေရှင်းခြင်းများကို တွေ့ကြုံခြင်းမှတစ်ဆင့်လည်း ဖြစ်ရမည်။ ထိုအခါမှသာ ဘုရားသခင်၏ လုပ်ဆောင်မှုနှင့် ဘုရားသခင်၏ စိတ်သဘောထားကို အမှန်တကယ် သိမြင်မှုတစ်ခုရှိရန် ဖြစ်နိုင်ခြေရှိသည်။ လူအချို့က “လူ့ဇာတိခံယူတဲ့ ဘုရားသခင်ကို ငါမမြင်ဖူးဘူး။ ဒါကြောင့် ဘုရားသခင်ကို ငါဘယ်လို သိနိုင်မလဲ။” ဟု ဆိုကြသည်။ အမှန်အားဖြင့် ဘုရားသခင်၏ နှုတ်ကပတ်တော်များမှာ သူ၏စိတ်သဘောထား ဖော်ပြချက်တစ်ခု ဖြစ်သည်။ ဘုရားသခင်၏ နှုတ်ကပတ်တော်များမှ၊ လူသားများအတွက် သူ၏ ချစ်ခြင်းမေတ္တာနှင့် ကယ်တင်ခြင်းအပြင် ၎င်းတို့ကို ကယ်တင်ခြင်းအတွက် သူ၏ နည်းလမ်း တို့ကို သင် မြင်နိုင်သည်။...ဤသည်မှာ သူ၏ နှုတ်ကပတ်တော်များကို လူသားများက ရေးသားခဲ့ခြင်းမဟုတ်ဘဲ၊ ဘုရားသခင် ကိုယ်တော်တိုင်က ဖော်ပြခဲ့ခြင်းဖြစ်သောကြောင့် ဖြစ်သည်။ ထိုနှုတ်ကပတ်တော်များကို ဘုရားသခင်က ကိုယ်တိုင်ကိုယ်ကျ ဖော်ပြထားခြင်း ဖြစ်သည်။ ဘုရားသခင်ကိုယ်တော်တိုင်က သူ၏ ကိုယ်ပိုင်စကားများနှင့် သူ့စိတ်နှလုံး၏အသံကို ဖော်ပြနေခြင်း ဖြစ်သည်။ ဤအရာတို့ကို သူ၏စိတ်နှလုံးမှလာသော စကားများဟူ၍လည်း ခေါ်ဆိုနိုင်သည်။ အဘယ်ကြောင့် သူ၏စိတ်နှလုံးမှလာသော စကားများဟု ခေါ်ဆိုသနည်း။ ယင်းမှာ အဘယ်ကြောင့်ဆိုသော် ထိုနှုတ်ကပတ်တော်များသည် စိတ်ထဲက ထုတ်ပြန်ထားခြင်းဖြစ်ပြီး သူ၏စိတ်သဘောထား၊ သူ၏ ရည်ရွယ်ချက်များ၊ သူ၏ စိတ်ကူးများနှင့်အတွေးများ၊ လူသားမျိုးနွယ်အတွက် သူ၏ချစ်ခြင်းမေတ္တာ၊ လူသားမျိုးနွယ်ကို သူ၏ကယ်တင်ခြင်းနှင့် လူသားမျိုးနွယ်အပေါ် သူ၏ မျှော်မှန်းချက်များကို ဖော်ပြသောကြောင့် ဖြစ်သည်။...ဘုရားသခင်၏ မိန့်မြွက်ချက်များတွင် ကြမ်းတမ်းသော စကားလုံးများ၊ နူးညံ့သိမ်မွေ့ပြီး အရေးထားသော စကားလုံးများအပြင် လူသား၏ ဆန္ဒများနှင့် တစ်ထပ်တည်းမကျသည့် အမြင်သစ်ပေးသော စကားလုံးအချို့ ပါဝင်သည်။ အကယ်၍ သင်သည် အမြင်သစ်ပေးသော နှုတ်ကပတ်တော်များကိုသာ ကြည့်ပါက၊ ဘုရားသခင်သည် အတော် ခက်ထန်သည်ဟု သင်ခံစားကောင်းခံစားရလိမ့်မည်။ အကယ်၍ သင်သည် နူးညံ့သိမ်မွေ့သော နှုတ်ကပတ်တော်များကိုသာ ကြည့်ပါက၊ ဘုရားသခင်သည် သိပ်ဩဇာအာဏာမရှိဟု သင်ခံစားကောင်း ခံစားရလိမ့်မည်။ ထို့ကြောင့် သင်သည် ထိုအရာများကို ရှေ့နောက်စကားအဆက်အစပ် မရှိဘဲ မယူရပေ။ ယင်းထက်၊ ရှုထောင့်မျိုးစုံမှ ကြည့်မြင်ရမည်။ တစ်ခါတစ်ရံ ဘုရားသခင်သည် ကရုဏာကြီးမားသော ရှုထောင့်မှ စကားပြောပြီး၊ ထိုအခါ လူတို့သည် လူသားမျိုးနွယ်အတွက် သူ၏ ချစ်ခြင်းမေတ္တာကို မြင်ကြသည်။ တစ်ခါတစ်ရံ သူသည် အလွန် တင်းကျပ်သော ရှုထောင့်မှ စကားပြောပြီး၊ ထိုအခါ လူတို့သည် သူ၏ စိတ်သဘောထားက ပုန်ကန်ပြစ်မှားမှုကို သည်းခံမည်မဟုတ်သည်ကို လည်းကောင်း၊ လူသားသည် မနှစ်မြို့ဖွယ်ကောင်းအောင် ညစ်ညမ်းပြီး ဘုရားသခင်၏ မျက်နှာတော်ကို မြင်တွေ့ရန်၊ သို့မဟုတ် သူ၏ ရှေ့မှောက်သို့လာရန် မထိုက်တန်သည်ကို လည်းကောင်း၊ လူတို့သည် ယခု ဘုရားသခင်၏ရှေ့မှောက်သို့ လာခွင့်ရသည်မှာ သူ၏ ကျေးဇူးတော်သက်သက်ကြောင့်သာ ဖြစ်သည်ကိုလည်းကောင်း မြင်ကြသည်။ ဘုရားသခင်၏ အမှုပြုပုံပြုနည်းမှ၊ ပြီးလျှင် သူ့အမှု၏ အရေးပါမှုတွင် သူ၏ဉာဏ်ပညာကို မြင်နိုင်သည်။ လူတို့သည် သူနှင့် မည်သည့် တိုက်ရိုက် အဆက်အသွယ်မျှမရှိဘဲနှင့်ပင် ဤအရာများကို ဘုရားသခင်၏ နှုတ်ကပတ်တော်ထဲ၌ မြင်နိုင်ကြဆဲဖြစ်သည်။ ဘုရားသခင်ကို စစ်မှန်ရိုးသားစွာ သိရှိသူတစ်ဦးသည် ခရစ်တော်နှင့် ထိတွေ့ဆက်ဆံမှုရှိလာသည့်အခါ၊ ခရစ်တော်နှင့် သူ၏ ကြုံဆုံရခြင်းသည် ဘုရားသခင်နှင့်သက်ဆိုင်သော သူ၏တည်ဆဲ အသိပညာနှင့် ကိုက်ညီနိုင်ပေသည်။ သို့သော် သဘောတရားအရသာ နားလည်မှုရှိသူတစ်ဦးသည် ခရစ်တော်နှင့် တွေ့ဆုံသည့်အခါ၊ သူသည် အပြန်အလှန်ဆက်စပ်နေမှုကို မမြင်နိုင်ပေ။ ဘုရားသခင်၏ လူ့ဇာတိခံယူခြင်း သမ္မာတရားသည် နက်နဲမှုများထဲမှ အနက်နဲဆုံးသောအရာ ဖြစ်သည်၊ ယင်းကို လူတို့က နားလည်သဘောပေါက်ရန် ခက်ခဲ၏။ လူ့ဇာတိခံယူခြင်း၏ နက်နဲမှုနှင့်ပတ်သက်သည့် ဘုရားသခင်၏ နှုတ်ကပတ်တော်တို့ကို အတူတကွ ဆွဲယူကြည့်လော့၊ ယင်းတို့ကို ရှုထောင့်မျိုးစုံမှ ကြည့်ပြီးနောက် အတူတကွ ဆုတောင်းကာ ဆင်ခြင်တွေးတောပြီး သမ္မာတရား၏ ဤရှုထောင့်နှင့်ပတ်သက်၍ နောက်ထပ် မိတ်သဟာယပြုလော့။ ထိုသို့လုပ်ဆောင်ခြင်းဖြင့်၊ သင်သည် သန့်ရှင်းသောဝိညာဉ်တော်၏ အသိဉာဏ်ပွင့်လင်းစေခြင်းကို ရရှိနိုင်လိမ့်မည်ဖြစ်ပြီး၊ နားလည်လာနိုင်လိမ့်မည်။ လူသားများသည် ဘုရားသခင်နှင့် တိုက်ရိုက် ထိတွေ့မှုကို ရရှိခြင်းငှာ အခွင့်အရေးမရှိသောကြောင့်၊ ၎င်းတို့သည် ဘုရားသခင်နှင့်သက်ဆိုင်သည့် စစ်မှန်သော အသိပညာကို အဆုံးတွင် ရရှိရမည်ဆိုလျှင် စမ်းတဝါးဝါးရှေ့ဆက်ကာ ဖြည်းဖြည်းချင်းစီ ဝင်ရောက်ရန် ဤကဲ့သို့သော အတွေ့အကြုံမျိုးကို အားထားကြရမည် ဖြစ်သည်။

ခရစ်တော်ကိုသိခြင်းနှင့် လက်တွေ့ကျသောဘုရားသခင်ကိုသိခြင်းတို့သည် သမ္မာတရား၏ အနက်နဲဆုံးသော သွင်ပြင်လက္ခဏာဖြစ်သည်။ သမ္မာတရား၏ဤသွင်ပြင်လက္ခဏာကို ရှာဖွေရာတွင် အလေးထားသူများအားလုံးသည် သူတို့၏စိတ်နှလုံးများထဲတွင် အေးငြိမ်းသက်သာခြင်းကို တိုး၍ ခံစားရလိမ့်မည်ဖြစ်ပြီး လိုက်လျှောက်ရမည့်လမ်းကြောင်းတစ်ခု ရှိလိမ့်မည်။ ဤသမ္မာတရား၏သွင်ပြင်လက္ခဏာကို လူသား၏စိတ်နှလုံးနှင့် နှိုင်းယှဉ်ကြည့်နိုင်သည်။ လူတစ်ဦး၏စိတ်နှလုံးသည် ကျန်းမာနေသောအခါ သူသည် လှုပ်ရှားတက်ကြွနေသည်ဟု ခံစားရသော်လည်း လူတစ်ဦး၏စိတ်နှလုံးက ရောဂါ၏ဖိစီးနှိပ်စက်မှုဒဏ်ကို ခံနေရသောအခါ သူသည် ပင်ပန်းနွမ်းနယ်ခြင်းကို ခံစားရသည်။ ထိုနည်းတူပင် တစ်စုံတစ်ယောက်က ဘုရားသခင်၏လူ့ဇာတိခံယူခြင်း သမ္မာတရားကို ပို၍ စေ့စေ့စပ်စပ် နားလည်လေ၊ ဘုရားသခင်ကို ယုံကြည်ခြင်းတွင် စိတ်အားထက်သန်မှုနှင့် လှုံ့ဆော်မှုတို့ ပို၍ ရှိလာလေဖြစ်သည်။ ယုံကြည်ခြင်းနှင့် စိမ်းနေသေးသော လူအချို့သည် ဘုရားသခင်၏နှုတ်ကပတ်တော်ကို ဖတ်ပြီး ဘုရားသခင်၏အသံတော်ဖြစ်သည်ဟု ခံစားမိကြသော်လည်း၊ “ဤနှုတ်ကပတ်တော်များကို သူပြောသည်ဟူသည့်အချက်က သူသည် လူ့ဇာတိခံယူထားသော ဘုရားသခင်ဖြစ်သည်ကို အမှန်တကယ် သက်သေပြသလော။ ဤသမ္မာတရားများကို ဖော်ပြနိုင်စွမ်းရှိခြင်းသည် သူက ဘုရားသခင်ကိုယ်တော်တိုင်ဖြစ်ကြောင်းကို အမှန်တကယ် သက်သေပြသလော” စသည့် သံသယများ သူတို့တွင် ရှိနေကြသေးသည်။ လူ့ဇာတိခံယူထားသော ဘုရားသခင်နှင့်ပတ်သက်သည့် ဤကဲ့သို့သောသံသယများသည် သမ္မာတရားကို နားမလည်သောသူတို့တွင် မကြာခဏ ထွက်ပေါ်လာတတ်သည်။ အမှန်တွင်တော့ လူ့ဇာတိခံယူထားသော ဘုရားသခင်သည် ဘုရားသဘောသဘာဝ အနှစ်သာရကို ပိုင်ဆိုင်ပြီး နှုတ်ကပတ်တော်မည်မျှ သူဖော်ပြသည်ဖြစ်စေ သူသည် ဘုရားသခင်ကိုယ်တော်တိုင်ဖြစ်သည်။ သူ မည်မျှ စကားများစွာ ပြောသည်ဖြစ်စေ သို့မဟုတ် မည်မျှ စကားနည်းပါးစွာ ပြောသည်ဖြစ်စေ သူ၏ဘုရားအနှစ်သာရသည် မပြောင်းလဲတော့ပါ။ သခင်ယေရှုကြွလာခဲ့စဉ်တုန်းက သူသည် စကားများစွာမပြောခဲ့ဘဲ ရွေးနုတ်ခြင်း အမှုတော်ကိုသာ လုပ်ဆောင်ခဲ့သည်။ သူသည်လည်းပဲ ဘုရားသခင်ကိုယ်တော်တိုင် ဖြစ်သည် မဟုတ်လော။ သူသည် ဘုရားသခင်ဖြစ်သည်ဟု ဆိုသောအခါ ယင်းကို မည်သို့ အတိအကျ ဆုံးဖြတ်သနည်း။ ဤနှုတ်ကပတ်တော်များနှင့် သမ္မာတရားများအပေါ် အခြေခံ၍သာ ဆုံးဖြတ်သလော။ ဤသည်မှာ အဓိကမေးခွန်းတစ်ခုဖြစ်သည်။ ဤနှုတ်ကပတ်တော်များကို သန့်ရှင်းသောဝိညာဉ်တော်က လမ်းညွှန်ပေးသည်၊ သန့်ရှင်းသောဝိညာဉ်တော်က သူ၏လမ်းညွှန်ချက် ပြီးဆုံးသည်နှင့်တစ်ပြိုင်နက် သူသည် ထွက်ခွာသွားပြီး အမှုပြုခြင်းမရှိတော့ဟုပင် လူအချို့ကမှားယွင်းစွာ ယုံကြည်ကြသည်။ ဤလူ့ဇာတိသည် သာမန်၊ ပုံမှန်လူ့ဇာတိဖြစ်ပြီး၊ ထိုသို့ဖြင့် သူ့ကို ဘုရားသခင်ဟု ခေါ်ဆို၍မရနိုင်ပါ၊ သူ့ကို “လူသား”ဟု ခေါ်ဆိုနိုင်သော်လည်း ဘုရားသခင်ဟု ခေါ်ဆို၍ မရပါ။ လူအချို့သည် ဤကဲ့သို့ နားလည်မှုလွဲခြင်းမျိုးကို ထားရှိကြသည်။ ၎င်းတို့၌ဤကဲ့သို့သောနားလည်မှုလွဲခြင်းမျိုး ဖြစ်ပေါ်နေခြင်း၏ အရင်းခံအကြောင်းရင်းသည် အဘယ်နည်း။ ထိုအရာမှာ လူများသည် လူ့ဇာတိခံယူခြင်း၏ရည်ရွယ်ချက်ကို အပြည့်အဝ နားလည်သဘောပေါက်ခြင်း မရှိကြသောကြောင့်ဖြစ်သည်။ လူတို့သည် ထိုအရာကို နက်ရှိုင်းစွာ မလေ့လာကြသေးသကဲ့သို့ ထိုအရာအပေါ် ၎င်းတို့၏ သိနားလည်မှုက အပေါ်ယံဆန်လွန်းသည်။ ၎င်းတို့သည် ထိုအရာ၏အပေါ်ယံမျှလောက်ကိုသာ သိကြသည်။ ဘုရားသခင်က သမ္မာတရားများစွာကို ဖော်ပြသောကြောင့် သူသည် မုချဧကန် ဘုရားသခင်ဖြစ်ကြောင်းကို ယုံကြည်သောသူများလည်း ရှိကြသည်။ အကယ်၍ ဘုရားသခင်သည် နှုတ်ကပတ်တော်များစွာ မပြောခဲ့ပါက၊ အကယ်၍ သူသည် စကားအနည်းငယ်ကိုသာ ပြောခဲ့ပါက သူသည် ဘုရားသခင်ဖြစ်ဦးမည်လော။ အမှန်မှာ နှုတ်ကပတ်တော် အနည်းငယ်မျှလောက်ကိုပင် သူပြောပါက ယင်းတို့သည် ဘုရားသဘောသဘာဝ၏ဖော်ပြချက် ဖြစ်နေသေးပြီး သူသည် ဘုရားသခင်ဖြစ်သည်။ ဘုရားသခင်က မည်မျှပြောသည်ဖြစ်စေ အဆုံးတွင်တော့ သူသည် ဘုရားသခင်ဖြစ်နေဆဲဖြစ်သည်။ ဘုရားသခင်က လုံးဝ စကားမပြောခဲ့လျှင်ပင် သူသည် ဘုရားသခင်ဖြစ်နေဆဲဖြစ်သည်။ ဤသည်မှာ အမှန်တရားဖြစ်ပြီး မည်သူကမှ မငြင်းနိုင်ပေ။ ယနေ့ခေတ်တွင် ဘုရားသခင်နောက်လိုက်သောလူအများစုသည် စိုးမိုးခြင်းခံကြရပြီး အားလုံးက သူ့နောက်ကို ပြတ်ပြတ်သားသား လိုက်နိုင်ကြကာ ၎င်းတို့၏တာဝန်များကို သစ္စာရှိရှိ ထမ်းဆောင်နိုင်ကြသည်။ ဘုရားသခင်သည် တရုတ်ပြည်ရှိ လူတစ်စုကို ရရှိပြီးဖြစ်သည်။ လူများတွင် ဘုရားသခင်၏လူ့ဇာတိခံယူခြင်းနှင့်ဆိုင်သည့် အသိပညာရှိကြပြီး၊ လူ့ဇာတိကို ခံယူထားသည့် ခန္ဓာသည် လက်တွေ့ကျသော ဘုရားသခင်ကိုယ်တော်တိုင်ဖြစ်သည်ကို ၎င်းတို့ မြင်ကြရပြီးဖြစ်သည်။ သို့သော် အကယ်၍ ဤအမှုတော်၏ အဆင့်သည် မပြီးပြည့်စုံသေးပါက လူ့ဇာတိကို ခံယူထားသည့် ခန္ဓာသည် ဘုရားသခင်ကိုယ်တော်တိုင်ဖြစ်သည်ကို လူတို့က မှတ်မိနိုင်မည်လော။ ယခင်က ဘုရားသခင်သည် နှုတ်ကပတ်တော်များကို မြွက်ဆိုကာ ဖော်ပြခြင်းအားဖြင့် အမြဲ အမှုပြုကြောင်းကို လူအချို့က ဂရုပြုမိသောအခါ “သူက ဘုရားသခင်ဟုတ်သလော၊ မဟုတ်ဘူးလော။ ဤသည်က လူ့ဇာတိခံဘုရားသခင်နှင့် တူသလော။ ဘုရားသခင်ပြောသမျှ အားလုံးသည် အမှန်တကယ် ပြည့်စုံနိုင်သလော” ဟု ၎င်းတို့ ဆက်သိချင်ခဲ့ကြသည်။ ဘုရားသခင့်အမှုတော်၏ ဤအဆင့်နှင့်ပတ်သက်၍ သံသယဖြစ်ဖွယ် သဘောထားတစ်ခုကို ၎င်းတို့ အမြဲတမ်း စွဲကိုင်ထားခဲ့ကြသည်။ အကယ်၍ ဘုရားသခင်က လူ့ဇာတိအဖြစ်ခံယူထားသော ခန္ဓာကို သင်သံသယထားနိုင်ပါက သင်သည် လူ့ဇာတိခံထားသော ခန္ဓာကို မယုံကြည်ကြောင်း သို့မဟုတ် သူသည် ဘုရားသခင်ဖြစ်သည်၊ ဘုရားသခင်၏အနှစ်သာရကို သူပိုင်ဆိုင်သည်၊ သူပြောသော နှုတ်ကပတ်တော်များသည် ဘုရားသခင်၏ ဖော်ပြချက်များဖြစ်ကြသည်ဟု သင် မယုံကြည်ကြောင်း ဤအရာက သက်သေပြပေသည်။ ထို့ပြင် သူ၏နှုတ်ကပတ်တော်များသည် ဘုရားသခင်၏စိတ်သဘောထားကို ထုတ်ဖော်ခြင်းများနှင့် ဘုရားသခင်၏အနှစ်သာရ ဖော်ပြချက်များဖြစ်ကြကြောင်းကို သင် သာ၍ မယုံကြည်ပေ။ လူအချို့သည် ၎င်းတို့၏ စိတ်နှလုံး၌ “အစတွင် သန့်ရှင်းသောဝိညာဉ်တော်က မိန့်မြွက်ချက်တွေကို တိုက်ရိုက် အတည်တကျပြောခဲ့ပြီး အခုမှာတော့ မြွက်ဆိုသည်မှာ လူ့ဇာတိခံဘုရားသခင်ဖြစ်သည်။ ဘုရားသခင်က သူ၏အမှုတော်ကို လုပ်ဆောင်ရန် အနာဂတ်တွင် မည်သည့်ပုံသဏ္ဌာန်ကို ယူလိမ့်မည်နည်း” ဟု တွေးကြသည်။ ယခုတွင်မူ ဤလူများသည် လက်ပိုက်ကြည့်နေကြဆဲပင်။ သူတို့သည် မည်သည့်အရာက အမှန်တကယ်ဖြစ်သည်ကို သိရန် မြင်ရန် နည်းလမ်းရှာဖွေနေကြဆဲ ဖြစ်သည်။ ဤနှုတ်ကပတ်တော်များသည် သမ္မာတရားဖြစ်ကြောင်း၊ ယင်းတို့သည် ဘုရားသခင်၏နှုတ်ကပတ်တော်များဖြစ်ကြကြောင်းတို့ကို စစ်မှန်သောလမ်းခရီးကို စူးစမ်းလေ့လာနေသည့် လူများစွာတို့က အသိအမှတ်ပြုကြသော်လည်း ထိုအရာများကို လက်မခံမီ သေချာစွာ စောင့်ကြည့်လေ့လာပြီး ကိစ္စ၏အကြောင်းရင်းအမှန်ကို စူးစမ်းဖော်ထုတ်လိုကြသေးသည်။ ဤလူများအားလုံးသည် ဘုရားသခင်ကို သုတေသနလုပ်နေကြခြင်းဖြစ်သည်။ ၎င်းတို့သည် အခွင့်အရေးသမားများဖြစ်ကြသည်။ ဘုရားသခင်က နောက်ထပ်သမ္မာတရားမည်မျှ ဖော်ပြလိမ့်မည်ဆိုသည်နှင့် တတိယကောင်းကင်ဘုံနှင့်ဆိုင်သော ဘာသာစကားဖြင့် သူပြောမပြောဆိုသည်တို့ကို လူအချို့က သိမြင်ချင်ကြရုံသာဖြစ်သည်။ အကယ်၍ သူတို့တွင် ဓာတ်မှန်ရိုက်စက်တစ်ခုရှိခဲ့ပါက ဘုရားသခင်အပေါ် ၎င်းတို့ အသုံးပြုချင်ကြမည်ဖြစ်သည်။ “သူ့စိတ်နှလုံးထဲ တွင် သမ္မာတရားတစ်စုံတစ်ရာများ ရှိနေသေးသလော၊ ဘုရားသခင်၏ဝိညာဉ်တော်က သူ့အထဲမှာ အလုပ်လုပ်နေသလော၊ ပြီးလျှင် ဘုရားသခင်၏ဝိညာဉ်တော်က သူ့ကို ကူညီနေသလော၊ သူပြောသည့်အရာကို လမ်းညွှန်ပြသနေသလောဆိုသည်များကို ကျွန်ုပ် ကြည့်ဦးမည်။ အကယ်၍ သူ့မှာ သမ္မာတရားကင်းမဲ့ပြီး သူသည် သာမန်လူတစ်ယောက်သာဖြစ်လျှင် သူ့ကို ကျွန်ုပ် ယုံကြည်လိမ့်မည်မဟုတ်ပါ” ဟူ၍တည်း။ လူအချို့သည် ဤကဲ့သို့သောသံသယများကို ထားရှိကြပြီး၊ ဤအကြောင်းကို ၎င်းတို့က အမြဲ တွေးနေကြသည်။ လူများသည် အဘယ်ကြောင့် ဤအခြေအနေမျိုးတွင် မိမိတို့ရောက်ရှိနေသည်ကို တွေ့ရကြသနည်း။ အကြောင်းမှာ ၎င်းတို့တွင် ဘုရားသခင်၏ လူ့ဇာတိခံယူခြင်းအကြောင်းကို စေ့စေ့စပ်စပ် နားလည်သဘောပေါက်ခြင်း မရှိသောကြောင့်ဖြစ်သည်။ သမ္မာတရား၏ ဤသွင်ပြင်လက္ခဏာအကြောင်းကို ၎င်းတို့ စေ့စေ့စပ်စပ် နားလည်သဘောပေါက်ခြင်း ကင်းမဲ့ပြီး ထိုအကြောင်းကို ၎င်းတို့ အမှန်တကယ် နားမလည်ကြပေ။ ယနေ့ခေတ်တွင် ဤလူသည် သူ့အတွင်း၌ ဘုရားသခင်၏ဝိညာဉ်တော်ရှိသည်ဟူသည့်အချက်ကိုသာ လူများက အသိအမှတ်ပြုကြသည်။ သို့သော် သူ့တွင် ဘုရားသခင်၏အနှစ်သာရ၊ ဘုရားသခင်၏စိတ်သဘောထား၊ ဘုရားသခင်၏ အရာအားလုံးနှင့် ဖြစ်ခြင်းအပြင် သူ့အတွင်းရှိ ဘုရားသခင်၏ ဖြစ်တည်မှုအလုံးစုံ၊ သူ ဘုရားသခင်ဖြစ်ကြောင်းဟူသည့် အချက်များနှင့် ပတ်သက်လာသောအခါတွင် လူအချို့သည် ဤအရာကို သဘောမပေါက်ရုံသာမကဘဲ အချို့ကိစ္စများနှင့်စပ်လျဉ်း၍လည်း ဆက်စပ်မှုမလုပ်နိုင်ကြပေ။ လူက ဘုရားသခင်၌ မြင်သည့်အရာနှင့် ဘုရားသခင်နှင့်ပတ်သက်၍ ယုံကြည်သည့်အရာသည် ဘုရားသခင်၏ အနှစ်သာရမဟုတ်ပေ။ ဆိုလိုသည်မှာ လူသားက ဘုရားသခင် ဖော်ပြသည့်နှုတ်ကပတ်တော်များနှင့် သူပြုသည့် လက်တွေ့ကျသောအမှုတော်တို့ကိုသာ မြင်သည်။ ဘုရားသခင်သည် အမှုတော်၏တစ်စိတ်တစ်ပိုင်းကို လုပ်ခဲ့ကြောင်း၊ ဤသည်မှာ လူ့ဇာတိခံဘုရားသခင် လုပ်နိုင်စွမ်းရှိသည့် တစ်ခုတည်းသောအမှုတော်ဖြစ်ကြောင်းကိုသာ ၎င်းတို့ ယုံကြည်ကြသည်။ လူ့ဇာတိခံဘုရားသခင်သည် ဤအထူးအမှုတော်ကို ယခု လုပ်ဆောင်ရုံမျှသာဖြစ်သော်လည်း သူသည် ဘုရားသဘောသဘာဝ၏အနှစ်သာရတစ်ခုလုံးကို ပိုင်ဆိုင်ကြောင်းကို လူတစ်ဦးကမျှ မယုံကြည်ပေ။ ဤသည်ကို မည်သူကမျှ မယုံကြည်ပေ။

လူအချို့က၊ “လူ့ဇာတိခံဘုရားသခင်ကို သိဖို့ဆိုသည်မှာ အလွန်ခက်သည်။ တိုက်ရိုက်အလုပ်လုပ်နေသည်က ဘုရားသခင်၏ဝိညာဉ်တော်သာဖြစ်ခဲ့ပြီး၊ ဘုရားသခင်၏တန်ခိုးနှင့် သြဇာအာဏာကို ကျွန်ုပ်တို့ တိုက်ရိုက် မြင်နိုင်ခဲ့ပါက ကျွန်ုပ်တို့အတွက် ဘုရားသခင်ကို သိဖို့ လွယ်ကူမည်ဖြစ်သည်” ဟု ဆိုကြသည်။ ဤသည်မှာ ယုတ္တိတန်သော အဆိုပြုချက်တစ်ခုလော။ သင်တို့အားလုံးကို ငါ မေးခွန်းတစ်ခု မေးပါရစေ။ “လူ့ဇာတိခံဘုရားသခင်ကို သိဖို့ ပိုလွယ်ကူသလော သို့မဟုတ် ဘုရားသခင်၏ဝိညာဉ်တော်ကို သိဖို့ ပိုလွယ်ကူသလော။ အကယ်၍ လူ့ဇာတိခံဘုရားသခင်နှင့် ယေဟောဝါဘုရားသခင်တို့သည် တူညီသည့် အမှုတော်ပမာဏကို ထမ်းဆောင်ခဲ့ပါက မည်သူကို ပိုပြီး သိဖို့ လွယ်ကူလိမ့်မည်နည်း”။ သူတို့နှစ်ယောက်လုံးကို သိဖို့ မလွယ်ကူဟု ဆိုကောင်းဆိုနိုင်သည်။ လူ့ဇာတိခံဘုရားသခင်က ပထမဆုံး အလုပ်စလုပ်ပြီး စကားပြောသောအခါတွင် သူ့ကို နားလည်ဖို့ လူများက ပျက်ကွက်ခဲ့သည်မဟုတ်လော။ ၎င်းတို့အားလုံးက သူ့ကို အထင်လွဲခဲ့ကြသည်မဟုတ်လော။ မည်သူကမျှ ဘုရားသခင် အဘယ်ကြောင့် သူ့အမှုတော်ကို လုပ်ဆောင်နေသည်ဆိုသည်ကို မသိကြပေ။ အကယ်၍ လူများတွင် ဝိညာဉ်ရေးရာ သိနားလည်မှုရှိပါက ဘုရားသခင်ကို သိလာဖို့ ၎င်းတို့အတွက် လွယ်ကူသော်လည်း ၎င်းတို့တွင် ဝိညာဉ်ရေးရာ သိနားလည်မှုမရှိဘဲ သူ့နှုတ်ကပတ်တော်များကို နားမလည်နိုင်ပါက သူ့ကို သိဖို့ ၎င်းတို့အတွက် ခက်ခဲလိမ့်မည်။ ဤသည်မှာ အမှန်တရားတစ်ခုဖြစ်သည်။ သို့သော် ဘုရားသခင်၏နှုတ်ကပတ်တော်များကို စားသောက်ခြင်းနှင့် တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းတို့ကို ကြုံခြင်းမှတစ်ဆင့် သမ္မာတရားကို ချစ်မြတ်နိုးသူတို့သည် သမ္မာတရားကို နောက်ဆုံးတွင် နားလည်လာသည်၊ စိတ်သဘောထားဆိုင်ရာ အပြောင်းအလဲကို ရရှိလာပြီး လူ့ဇာတိခံဘုရားသခင်၏ စစ်မှန်သော အသိပညာကို ရလာသည်။ ဤအရာက သမ္မာတရားများကို တိုက်ရိုက်ဖော်ပြနေသော လူ့ဇာတိခံဘုရားသခင်ကို သိဖို့ အတော်အတန် ပိုလွယ်ကြောင်းကို သက်သေပြသည်။ သို့သော် အချို့သောအတွေ့အကြုံများကို ဖြတ်သန်းဖို့ လိုအပ်သည်။ ဝိညာဉ်တော်က အလုပ်လုပ်သောအခါ သမ္မာတရားများစွာကို ဖော်ပြဖို့ မဖြစ်နိုင်ပေ။ သူသည် လူများကို တို့ထိရုံသာ တတ်နိုင်သည် သို့မဟုတ် အသိဉာဏ်ပွင့်လင်းစေရုံသာ တတ်နိုင်သည်။ ထိုသို့သော အခြေအနေတွင် လူများ သမ္မာတရားမည်မျှ နားလည်နိုင်ခြင်းတွင် ကန့်သတ်ချက်တစ်ခု ရှိလိမ့်မည်။ ဝိညာဉ်တော်၏အမှုတော်ကို လူများ နှစ်ပေါင်းမည်မျှကြာအောင် တွေ့ကြုံခဲ့ပါစေ၊ လူ့ဇာတိခံဘုရားသခင်၏အမှုတော်ကို တွေ့ကြုံခြင်းလောက် ထိရောက်သောအကျိုးကျေးဇူးများကို ရလိမ့်ဦးမည်မဟုတ်။ ဤသည်မှာ လူ့ဇာတိခံဘုရားသခင်၏အမှုတော်သည် မြင်သာပြီး အားလုံးကို လက်ဆုပ်လက်ကိုင်ပြနိုင်သောကြောင့်ဖြစ်သည်။ ထို့ပြင် သူသည် အချိန်မရွေး၊ နေရာမရွေး သူ့ကိုယ်သူ ဖော်ပြနိုင်သည်။ သူ၏နှုတ်ကပတ်တော်များသည် အမှန်တကယ် များပြားပြီး ရှင်းလင်းသည့်အပြင် အားလုံးက ယင်းတို့ကို နားလည်သဘောပေါက်နိုင်သည်။ ဤသည်မှာ အလွန်ရှင်းလင်းသော အကျိုးကျေးဇူးတစ်ခုဖြစ်ပြီး ယင်းသည် လူတို့က မိမိတို့ကိုယ်တိုင်အတွက် တွေ့ကြုံခံစားနိုင်သော တစ်စုံတစ်ရာဖြစ်သည်။ ဝိညာဉ်တော်က အလုပ်လုပ်သောအခါ စကားလုံးအချို့ကို ပြောပြီးနောက် သူထွက်ခွာသွားသည်။ လူတို့ လုပ်ဆောင်သမျှမှာ ထိုစကားများကို နာခံကာ ဆောင်ရွက်ရန် ဖြစ်သည်။ သို့သော် အမှန်တကယ် မည်သည့်အရာဖြစ်နေသည်ကို လူတို့ သိကြသလော။ ယေဟောဝါဘုရားသခင်၏စိတ်သဘောထားကို ဤနှုတ်ကပတ်တော်များမှနေ၍ လူတို့ သိနိုင်ကြသလော။ “ဝိညာဉ်တော်ကို သိဖို့ လွယ်ကူသည်၊ ဘုရားသခင်၏ပုံသဏ္ဌာန်အစစ်အမှန်ကို သယ်ဆောင်ရင်း အမှုတော်ကို လုပ်ဆောင်ရန် ဝိညာဉ်တော်သည် လာသည်။ သူ့ကို သိရှိရန် အဘယ်သို့ လွယ်ကူခြင်းမရှိသနည်း” ဟု လူအချို့က ဆိုကြသည်။ သင်သည် သူ၏အပြင်ပန်းပုံသဏ္ဌာန်ကို ဧကန်အမှန် သိရှိသော်လည်း၊ ဘုရားသခင်၏အနှစ်သာရကို သင်သိနိုင်သလော။ ယခုတွင် လူ့ဇာတိခံဘုရားသခင်သည် လူတို့က ထိတွေ့ဆက်ဆံရန် လွယ်ကူသည်ဟု ခံစားကြရသည့် သာမန်နှင့် ပုံမှန်ဖြစ်သော လူတစ်ဦး ဖြစ်သည်။ သို့သော် သူ၏အနှစ်သာရနှင့် သူ၏စိတ်သဘောထားတို့ကို ဖော်ပြသောအခါ ထိုအရာများကို လူများက အလွယ်တကူ သိသလော။ သူ ပြောသည့် ၎င်းတို့၏အယူအဆများနှင့် မကိုက်ညီသည့် စကားများကို လူများက အလွယ်တကူ လက်ခံသလော။ “လူ့ဇာတိခံဘုရားသခင်ကို သိခြင်းသည် ခက်ခဲသည်။ အကယ်၍ နောက်ပိုင်းတွင် ဘုရားသခင်က ပုံပန်းသဏ္ဌာန်ပြောင်းလဲခဲ့ပါက ဘုရားသခင်ကို သိဖို့ အလွန်လွယ်ကူလိမ့်မည်” ဟု လူအချို့က ဆိုကြသည်။ ဤအရာကို ပြောသောလူများသည် လူ့ဇာတိခံဘုရားသခင်အပေါ်တွင် တာဝန်များအားလုံးကို ပုံချလိုက်ခြင်းဖြစ်သည်။ ယင်းက အမှန်တကယ် ဖြစ်သည့်ပုံစံဖြစ်သလော။ ဘုရားသခင်၏ဝိညာဉ်တော် ရောက်လာခဲ့လျှင်တောင်မှ သင်သည် သူ့ကို နားလည်နိုင်လိမ့်ဦးမည် မဟုတ်။ ဝိညာဉ်တော်က အလုပ်လုပ်သောအခါ သူသည် လူများကို စကားပြောပြီးသည်နှင့်တစ်ပြိုင်နက် ထွက်ခွာသွားပြီး ၎င်းတို့ထံ များစွာ ရှင်းမပြချေ။ ပြီးလျှင် ပုံမှန်နည်းလမ်းအတိုင်း ၎င်းတို့နှင့်အတူ ပေါင်းဖော်၍ နေထိုင်ခြင်းမရှိပေ။ ထို့ကြောင့် လူများသည် ဘုရားသခင်နှင့် တိုက်ရိုက်ထိတွေ့ဖို့ သို့မဟုတ် ဘုရားသခင်ကို သိလာဖို့ အခွင့်အလမ်းမရှိချေ။ လူတို့အတွက် လူ့ဇာတိခံဘုရားသခင့် အမှုတော်၏အကျိုးကျေးဇူးမှာ အလွန့်အလွန်ကြီးမားလှပါသည်။ ထိုအမှုတော်က လူတို့ထံ ယူဆောင်လာပေးသော သမ္မာတရားများသည် ပို၍လက်တွေ့ကျသည်။ ထိုအရာက လက်တွေ့ကျသောဘုရားသခင် ကိုယ်တော်တိုင်ကို လူတို့မြင်အောင် ကူညီပေးသည်။ သို့သော် လူ့ဇာတိခံယူခြင်း၏အနှစ်သာရကို သိခြင်းနှင့် ဝိညာဉ်တော်၏အနှစ်သာရကို သိခြင်းတို့သည် ညီတူညီမျှ ခက်ခဲ၏။ ဤအရာများကို သိရှိရန် အလားတူ ခက်ခဲပေသည်။

ဘုရားသခင်ကို သိကျွမ်းခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ သူ၏ ဝမ်းမြောက်ခြင်း၊ ဒေါသ၊ ဝမ်းနည်းခြင်းနှင့် ပျော်ရွှင်ခြင်းတို့ကို သိနားလည်ခြင်းဖြစ်ပြီး ဘုရားသခင်၏ စိတ်သဘောထားကို သိကျွမ်းခြင်းကို ဆိုလို၏။ ဤသည်မှာ ဘုရားသခင်ကို အမှန်တကယ် သိခြင်းဟူသည့်အရာ ဖြစ်သည်။ သင်သည် သူ့ကို မြင်တွေ့ခဲ့ပြီဟု အခိုင်အမာဆိုသည့်တိုင် သူ၏ ဝမ်းမြောက်ခြင်း၊ ဒေါသ၊ ဝမ်းနည်းခြင်းနှင့် ပျော်ရွှင်ခြင်းတို့ကို သင်နားမလည်သကဲ့သို့၊ သူ၏ စိတ်သဘောထားကို သင်နားမလည်ပေ။ သင်သည် သူ၏ဖြောင့်မတ်ခြင်းကို နားမလည်သကဲ့သို့၊ သူ၏ကရုဏာစိတ် ရှိခြင်းကို နားမလည်သည်သာမက၊ သူနှစ်သက်သည့် အရာ၊ သို့မဟုတ် သူမုန်းသည့်အရာကိုလည်း သင်မသိပေ။ ဤသည်မှာ ဘုရားသခင်ကိုသိခြင်း မဟုတ်ပေ။ လူအချို့သည် ဘုရားသခင်နောက်သို့ လိုက်နိုင်ကြ၏။ သို့သော် ဘုရားသခင်ကို အမှန်တကယ် မလွဲမသွေယုံကြည်သည်ကား မဟုတ်ပေ။ ဘုရားသခင်ကို အမှန်တကယ် ယုံကြည်ခြင်းသည် ဘုရားသခင်ကို ကျိုးနွံနာခံခြင်းဖြစ်သည်။ ဘုရားသခင်ကို အမှန်တကယ် ကျိုးနွံနာခံခြင်းမရှိသောသူတို့သည် ဘုရားသခင်ကို အမှန်တကယ် မယုံကြည်ကြပေ။ ကွာခြားချက်သည် ဤနေရာတွင် တည်ရှိသည်။ သင်သည် ဘုရားသခင်နောက်သို့ နှစ်အနည်းငယ်ကြာ လိုက်ပြီးသောအခါ၊ ဘုရားသခင်အပေါ် သိမြင်မှု၊ နားလည်မှုရှိသောအခါ၊ ဘုရားရည်ရွယ်ချက်များကို နားလည်မှုနှင့် သဘောပေါက်မှု အချို့ရှိသောအခါ၊ လူသားကို ကယ်တင်ရာတွင် ဘုရားသခင်၏ စဉ်းစဉ်းစားစား အလေးထားမှုများကို သတိထားမိသောအခါ ဤသည်မှာ ဘုရားသခင်ကို အမှန်တကယ် သင်ယုံကြည်သည့်အချိန်၊ ဘုရားသခင်ကို အမှန်တကယ် ကျိုးနွံနာခံပြီး အမှန်တကယ် ချစ်သည့်အချိန်၊ ဘုရားသခင်ကို အမှန်တကယ် ကိုးကွယ်သည့်အချိန် ဖြစ်သည်။ သင်သည် ဘုရားသခင်ကို ယုံကြည်သော်လည်း ဘုရားသခင်အား သိသောအသိကို မလိုက်စားလျှင်၊ ဘုရားသခင်၏ ရည်ရွယ်ချက်များ၊ ဘုရားသခင်၏ စိတ်သဘောထား၊ ဘုရားသခင်၏ အမှုတော်ကို နားမလည်လျှင် ဘုရားသခင်နောက်သို့ ပြေးလိုက်ပြီး လူအများစုလုပ်သည့်အရာမှန်သမျှကို လိုက်လုပ်သော နောက်လိုက်တစ်ယောက်သာ ဖြစ်သည်။ ယင်းကို စစ်မှန်သော ကိုးကွယ်ခြင်း မဆိုထားနှင့်။ စစ်မှန်သော ကျိုးနွံနာခံခြင်းဟုပင် မခေါ်ဆိုနိုင်ပေ။ စစ်မှန်သော ကိုးကွယ်ခြင်း မည်သို့ဖြစ်ပေါ်လာသနည်း။ ခြွင်းချက်မရှိ၊ ဘုရားသခင်ကို မြင်တွေ့ပြီး စစ်မှန်စွာသိသူအားလုံးသည် သူ့ကို ကိုးကွယ်ကာ ကြောက်ရွံ့ကြသည်။ ၎င်းတို့အားလုံးသည် သူ့ကို ဦးညွှတ်ကာ ကိုးကွယ်ဖို့ လှုံ့ဆော်ခံရကြ၏။ လတ်တလောတွင်၊ လူ့ဇာတိခံ ဘုရားသခင် အမှုပြုနေစဉ်တွင် သူ၏ စိတ်သဘောထားနှင့် သူ၏အရာအားလုံးနှင့် ဖြစ်ခြင်းကို လူတို့ သာ၍နားလည်လေလေ၊ ၎င်းတို့သည် ဤအရာများကို သာ၍တန်ဖိုးထားလေလေ ဖြစ်ပြီး၊ သူ့ကို သာ၍ကြောက်ရွံ့လေလေ ဖြစ်လိမ့်မည်။ ယေဘုယျအားဖြင့် လူတို့သည် ဘုရားသခင်ကို သိနားလည်မှု သာ၍နည်းလေ၊ သာ၍ဂရုမပြုလေဖြစ်ပြီး၊ ထို့ကြောင့် ဘုရားသခင်ကို လူသားကဲ့သို့ ၎င်းတို့ ဆက်ဆံကြလေသည်။ လူတို့သည် ဘုရားသခင်ကို အမှန်တကယ်သိရှိကာ မြင်ခဲ့ကြပါက၊ ၎င်းတို့သည် ကြောက်ရွံ့ခြင်းဖြင့် တုန်လှုပ်ကြမည်ဖြစ်ပြီး မြေပေါ်တွင် ဦးညွှတ်ကြမည်ဖြစ်သည်။ “ငါ့နောက်ကြွလာသောသူသည် ငါ့ထက် တတ်စွမ်းနိုင်၏။ ထိုသူ၏ခြေနင်းတော်ကိုမျှဆောင်ခြင်းငှာ ငါမထိုက်။” (ရှင်မဿဲခရစ်ဝင် ၃:၁၁) ယောဟန်သည် ဤအရာကို အဘယ်ကြောင့်ဆိုခဲ့သနည်း။ စိတ်ထဲတွင် ဘုရားသခင်အပေါ် အလွန် နက်နဲသော သိနားလည်မှု သူ မရှိခဲ့သော်လည်း၊ ဘုရားသခင်သည် အံ့ဖွယ်ကောင်းသည်ကို သူသိခဲ့၏။ ယနေ့ခေတ် လူမည်မျှသည် ဘုရားသခင်ကို ကြောက်ရွံ့နိုင်စွမ်း ရှိသနည်း။ သူ၏ စိတ်သဘောထားကို ၎င်းတို့ မသိပါက၊ သူ့ကို မည်သို့ ကြောက်ရွံ့နိုင်သနည်း။ လူတို့သည် ခရစ်တော်၏ အနှစ်သာရကို မသိသကဲ့သို့၊ ဘုရားသခင်၏ စိတ်သဘောထားကိုလည်း နားမလည်လျှင် လက်တွေ့ကျသည့်ဘုရားကို အမှန်တကယ် ကိုးကွယ်ရန် ပို၍ပင် တတ်နိုင်မည်မဟုတ်ပေ။ ၎င်းတို့သည် ခရစ်တော်၏ သာမန်နှင့် ပုံမှန်အပြင်ပန်းသဏ္ဌာန်ကိုသာ မြင်သော်လည်း၊ သူ၏အနှစ်သာရကို မသိပါက၊ သူတို့သည် ခရစ်တော်အား သာမန်လူသားတစ်ဦးအဖြစ်သာ ဆက်ဆံရန် ၎င်းတို့အတွက် လွယ်ကူ၏။ ထိုသူတို့သည် သူ့အပေါ် မရိုသေသောသဘောထား ခံယူကောင်းခံယူနိုင်သည်၊ ပြီးလျှင်သူ့ကို လိမ်လည်လှည့်စားနိုင်သည်၊ သူ့ကို ခုခံနိုင်သည်၊ သူ့ကို ပုန်ကန်နိုင်ပြီး၊ သူ့အပေါ် တရားစီရင်ချက် ချမှတ်နိုင်သည်။ ၎င်းတို့အနေဖြင့် မိမိကိုယ်ကို မှန်သည်ဟု မှတ်ယူနိုင်ပြီး သူ၏နှုတ်ကပတ်တော်များကို အလေးအနက် ထားကောင်း ထားနိုင်မည်မဟုတ်။ ၎င်းတို့သည် ဘုရားသခင်ကို ဆန့်ကျင်သည့် အယူအဆများ၊ ရှုတ်ချမှုများနှင့် ပြစ်မှားစော်ကားမှုတို့ကိုပင် ဖြစ်ပေါ်စေနိုင်၏။ ဤပြဿနာများကို ဖြေရှင်းရန်၊ ခရစ်တော်၏ အနှစ်သာရနှင့် ဘုရားသဘောသဘာဝတို့ကို သိရမည်ဖြစ်သည်။ ဤသည်မှာ ဘုရားသခင်ကိုသိခြင်း၏ အဓိကလက္ခဏာဖြစ်၏၊ ထိုအရာသည် လက်တွေ့ကျသော ဘုရားသခင်ကို ယုံကြည်သည့် အယောက်တိုင်းက ဝင်ရောက်၍ ရရှိရမည့်အရာဖြစ်၏။

ကောက်နုတ်ချက် (၂၉)

“ဘုရားသခင်သည် လူသားမျိုးနွယ်၏ အတွင်းကျကျ စိတ်နှလုံးကို စောင့်ကြည့်သည်၊ ပြီးလျှင် ဘုရားသခင်၏လူ့ဇာတိနှင့် ဝိညာဉ်တော်တို့သည် တစ်ဦးတည်းဖြစ်သည်။ ဘုရားသခင်သည် လူများ ပြောပြီး လုပ်ဆောင်သည့် အရာရာကို သိတော်မူသည်။ သို့ဆိုလျှင် ယခု သူ့ကို ကျွန်ုပ်ယုံကြည်သည်ကို ဘုရားသခင်က သိပါသလော” ဟူ၍ လူအချို့က မေးကြသည်။ ဤအရာများသည် လူ့ဇာတိခံဘုရားသခင်နှင့် သူ၏ဝိညာဉ်တော်နှင့် လူ့ဇာတိတို့အကြားဆက်နွယ်မှုကို မည်သို့နားလည်ရမည်နည်းဆိုသည့် မေးခွန်းတစ်ခုနှင့် ဆက်စပ်နေသည်။ ဘုရားသခင်သည် လက်တွေ့ကျသောကြောင့် ထိုအရာကို သူမသိနိုင်ဟု လူအချို့က ထင်ကြသော်လည်း ဘုရားသခင်၏လူ့ဇာတိနှင့် ဝိညာဉ်တော်တို့သည် တစ်ဦးတည်းဖြစ်သောကြောင့် ထိုအရာကို ဘုရားသခင်က သိသည်ဟု ထင်ကြသော အခြားသူများလည်း ရှိသည်။ ဘုရားသခင်ကို နားလည်ရန်မှာ အဓိကအားဖြင့် သူ၏အနှစ်သာရနှင့် သူ့ဝိညာဉ်တော်၏ ပင်ကိုအရည်အချင်းများကို နားလည်ရန် ဖြစ်သည်။ ထို့ပြင် ဘုရားသခင်၏လူ့ဇာတိသည် သတ်မှတ်ထားသည့် အရာတစ်ခုခုကို သိမသိ သို့မဟုတ် သူ၏ဝိညာဉ်တော်သည် သတ်မှတ်ထားသည့် အရာတစ်ခုခုကို သိမသိဆိုသည်တို့ကို ဆုံးဖြတ်ဖို့ လူသည် မကြိုးစားသင့်ပေ။ ဘုရားသခင်သည် ဉာဏ်ပညာရှိပြီး အံ့ဩဖွယ်ရာဖြစ်သည်၊ လူသားအတွက် နားမလည်နိုင်ဖွယ် ဖြစ်သည်။ လူ့ဇာတိနှင့် ဝိညာဉ်တော်၊ ထို့အပြင် လူ့သဘာဝနှင့် ဘုရား၏သဘောသဘာဝ၊ ဤအရာများသည် သင်တို့ ရှင်းလင်းစွာ နားမလည်သေးသည့် ကိစ္စရပ်များဖြစ်ကြသည်။ ဘုရားသခင် လူ့ဇာတိခံယူတော်မူပြီး ဝိညာဉ်တော်က လူ့ဇာတိတွင် တည်ရှိသောအခါ သူ၏အနှစ်သာရသည် ဘုရားသဘောသဘာဝဖြစ်ပြီး လူသားတစ်ဦး၏အနှစ်သာရနှင့် လုံးဝ မတူကွဲပြားသည်။ မည်သည့်ဝိညာဉ်မျိုးက လူသားကိုယ်ခန္ဓာအတွင်းတွင် နေထိုင်သနည်း။ ယင်းတို့မှာ လုံးဝ မတူကွဲပြားသော အရာနှစ်ခု ဖြစ်သည်။ လူသားတစ်ဦး၏အနှစ်သာရနှင့် သူ၏စိတ်ဝိညာဉ်သည် ထိုလူပုဂ္ဂိုလ်တစ်ဦးတစ်ယောက်ချင်းစီနှင့် ဆက်နေသည်။ ဘုရားသခင်၏ ဝိညာဉ်တော်သည် သူ၏လူ့ဇာတိနှင့် ဆက်နေသော်လည်း သူသည် အနန္တတန်ခိုးရှင်ဖြစ်နေဆဲပင်ဖြစ်သည်။ လူ့ဇာတိအတွင်းမှနေ၍ သူ၏အမှုတော်ကို သူလုပ်ဆောင်နေသော်လည်း၊ သူ၏ဝိညာဉ်တော်သည် နေရာတိုင်းတွင်လည်း အလုပ်လုပ်သည်။ “အနန္တတန်ခိုးရှင် ဘုရားသခင်ဆိုသည်မှာ အတိအကျ မည်သို့နည်း။ ကျွန်ုပ်ကို ပြပါ၊ ယင်းကို ရှင်းလင်းပြတ်သားစွာ ကျွန်ုပ် မြင်ပါရစေ” ဟူ၍ သင် မေး၍မရပေ။ ယင်းကို ရှင်းလင်းပြတ်သားစွာ မြင်ဖို့ နည်းလမ်းမရှိပေ။ လူ့ဇာတိက သူ၏အမှုတော်ကို လုပ်သောအခါ အသင်းတော်များအကြားတွင် သန့်ရှင်းသောဝိညာဉ်တော် အလုပ်လုပ်ပုံကို မြင်ရခြင်းက သင့်အတွက် လုံလောက်ပေသည်။ ဘုရားသခင်၏ဝိညာဉ်တော်တွင် အနန္တတန်ခိုးရှင်ဖြစ်ခြင်း၏ ထူးခြားသောပင်ကိုလက္ခဏာရှိသည်။ သူသည် စကြဝဠာတစ်ခုလုံးကို ထိန်းချုပ်ပြီး သူရွေးချယ်ထားသောသူများကို ကယ်တင်သည်။ ပြီးလျှင် လူ့ဇာတိက သူ၏အမှုတော်ကို တစ်ချိန်တည်းတွင် အလုပ်လုပ်နေစဉ်အတွင်း လူများကို အသိဉာဏ်ပွင့်လင်းစေဖို့ အသင်းတော်များအကြားတွင်လည်း သူအလုပ်လုပ်သည်။ အသင်းတော်များအကြားတွင် ဝိညာဉ်တော်က အလုပ်လုပ်နေစဉ်အတွင်း လူ့ဇာတိတွင် ဝိညာဉ်တော်ကင်းမဲ့သည်ဟု သင်ပြော၍မရပေ။ အကယ်၍ သင် ထိုသို့ပြောပါက ဘုရားသခင်၏ လူ့ဇာတိခံယူခြင်းကို သင်ငြင်းပယ်မည်မဟုတ်လော။ သို့ရာတွင် လူ့ဇာတိပကတိက မသိသော အရာအချို့ရှိသည်။ ဤမသိခြင်းသည် ခရစ်တော်၏ ပုံမှန်ဖြစ်ပြီး လက်တွေ့ကျသော လက္ခဏာသွင်ပြင်ဖြစ်သည်။ ဘုရားသခင်၏ဝိညာဉ်တော်က အကယ်စင်စစ် လူ့ဇာတိအတွင်းတွင် ခိုင်မာစွာ အမှန်တကယ် ဖြစ်ပေါ်လာခြင်းသည် ဘုရားသခင်ကိုယ်တော်တိုင်ကထိုလူ့ဇာတိ၏ အနှစ်သာရဖြစ်ကြောင်းကို သက်သေပြသည်။ သူ၏ဝိညာဉ်တော်သည် သူ၏လူ့ဇာတိက မသိသော သတ်မှတ်ထားသည့် မည်သည့်အရာကိုမဆို သိပြီးသားဖြစ်သည်။ ထို့ကြောင့် ဘုရားသခင်သည် ထိုအရာကို သိပြီးသားဖြစ်သည်ဟု ဆိုနိုင်သည်။ အကယ်၍ သင်သည် လူ့ဇာတိ၏ လက်တွေ့ကျသော လက္ခဏာသွင်ပြင်ကြောင့် ဝိညာဉ်တော်၏ လက္ခဏာသွင်ပြင်ကို ငြင်းပယ်ပါက ဤလူ့ဇာတိက ဘုရားသခင်ကိုယ်တော်တိုင်ဖြစ်ကြောင်းကို သင်ငြင်းပယ်ခြင်း ဖြစ်ကာ သင်သည် ဖာရိရှဲများကဲ့သို့ အလားတူ အမှားမျိုးကို ကျူးလွန်မိပြီးဖြစ်သည်။ အချို့က၊ “ဘုရားသခင်၏လူ့ဇာတိနှင့် ဝိညာဉ်တော်တို့သည် တစ်ဦးတည်းဖြစ်ကြသည်။ ထို့ကြောင့် ကျွန်ုပ်တို့က ဧဝံဂေလိတရားကို ဟောပြောသောအခါ ဤနေရာတွင် လူပေါင်းမည်မျှကို သူ့ထံသို့ ကျွန်ုပ်တို့ စည်းရုံးသိမ်းသွင်းပြီးဖြစ်သည်ကို တစ်ချက်တည်းနှင့် ဘုရားသခင် သိနိုင်သည်။ ဝိညာဉ်တော်က သိသည်၊ ထို့ကြောင့် လူ့ဇာတိကလည်း ထိုအကြောင်း သိရသည်။ အဘယ်ကြောင့်ဆိုသော် ၎င်းတို့သည် တစ်ဦးတည်းဖြစ်သောကြောင့်ဖြစ်သည်” ဟု ဆိုကြသည်။ ဤကဲ့သို့ သင်ပြောဆိုခြင်းက လူ့ဇာတိ၏အနှစ်သာရကို ငြင်းပယ်သည်။ လူ့ဇာတိတွင် သူ၏လက်တွေ့ကျပြီး ပုံမှန်ဖြစ်သည့် လက္ခဏာသွင်ပြင်ရှိသည်။ လူ့ဇာတိက သိနိုင်သော အရာအချို့နှင့် လူ့ဇာတိက သိဖို့ မလိုအပ်သောအရာအချို့ ရှိသည်။ ယင်းမှာ သူ၏ ပုံမှန်ဖြစ်ပြီး လက်တွေ့ကျသော လက္ခဏာသွင်ပြင်ဖြစ်သည်။ အချို့က၊ “ဝိညာဉ်တော်က သိသည့်ထိုအရာကို လူ့ဇာတိပကတိကလည်း သိရှိရန် သေချာသည်” ဟု ပြောကြသည်။ ဤသည်မှာ သဘာဝလွန်ဖြစ်ပြီး၊ ဤသို့ ပြောဆိုခြင်းသည် လူ့ဇာတိပကတိ၏အနှစ်သာရကို ငြင်းပယ်ခြင်း ဖြစ်သည်။ လူ့ဇာတိခံဘုရားသခင်သည် ပုံမှန်ဖြစ်ပြီး လက်တွေ့ကျသည်။ ကိစ္စအချို့တွင် သူသည် လူသားများ စိတ်ကူးသကဲ့သို့ နေရာကြောင့် သို့မဟုတ် ပထဝီဝင်အနေအထားကြောင့် ကန့်သတ်ခံရခြင်းမရှိဘဲ၊ ဤကိစ္စရပ်များကို မြင်ရခြင်း သို့မဟုတ် ထိတွေ့ရခြင်းမရှိဘဲ ထူးခြားဆန်းပြားစွာ သိနိုင်သည်ဟူ၍ မဟုတ်ပေ။ ယင်းမှာ လူ့ဇာတိ မဟုတ်ဘဲ ဝိညာဉ်ပိုင်းဆိုင်ရာ ခန္ဓာကိုယ်ဖြစ်သည်။ ယေရှုသည် သေခြင်းမှ ရှင်ပြန်ထမြောက်ပြီးသည့်နောက်တွင် သူသည် ပေါ်လာပြီး ပျောက်သွားနိုင်သည်။ နံရံများကို ကျော်ဖြတ်၍ အခန်းများအတွင်းသို့ ဝင်ရောက်နိုင်သည်။ သို့သော် ယင်းမှာ ရှင်ပြန်ထမြောက်သည့် ယေရှုဖြစ်သည်။ ရှင်ပြန်ထမြောက်ခြင်းမတိုင်မီတွင် ယေရှုသည် နံရံများကို ကျော်ဖြတ်၍ အခန်းများအတွင်းသို့ မဝင်ရောက်နိုင်ပေ။ သူသည် နေရာ၊ ပထဝီဝင်အနေအထားနှင့် အချိန်တို့၏ ဘောင်ခတ်ခြင်းကို ခံခဲ့ရသည်။ ယင်းမှာ လူ့ဇာတိပကတိ၏ ပုံမှန်အခြေအနေ ဖြစ်သည်။

ဘုရားသခင်၏လူ့ဇာတိခံခြင်းကို သိရှိလာခြင်းသည် ရိုးရှင်းသော ကိစ္စမဟုတ်ပေ။ သင်သည် ထိုအရာကို ဘုရားသခင်၏နှုတ်ကပတ်တော်များအတိုင်း အမျိုးမျိုးသော ရှုထောင့်များမှ ကြည့်ရမည်၊ လုံးလုံးလျားလျား စဉ်းစားဆင်ခြင်ခြင်းများကို ပြုလုပ်ရမည်ဖြစ်ပြီး၊ သင်၏ အသိကို စည်းမျဉ်းစည်းကမ်းများ သို့မဟုတ် သင်၏ကိုယ်ပိုင်စိတ်ကူးစိတ်သန်းများပေါ် အခြေခံခြင်းအား လုံးဝ ရှောင်ကြဉ်ရမည်။ ဘုရားသခင်၏လူ့ဇာတိနှင့် ဝိညာဉ်တော်တို့သည် တစ်ဦးတည်းဖြစ်ကြပြီး လူ့ဇာတိသည် ဝိညာဉ်တော်သိသမျှအားလုံးကို သိသည်ဟု သင်ဆိုသော်လည်း လူ့ဇာတိတွင် ပုံမှန်ဖြစ်ပြီး လက်တွေ့ကျသည့် လက္ခဏာသွင်ပြင်တစ်ခုလည်း ရှိသည်။ ထို့အပြင်၊ နောက်ထပ်လက္ခဏာသွင်ပြင်တစ်ခု ရှိသေးသည်။ ယင်းမှာ လူ့ဇာတိပကတိက အလုပ်လုပ်နေသောအချိန်အတောအတွင်းတွင် အလုပ်လုပ်နေသည်မှာ ဘုရားသခင်ကိုယ်တော်တိုင် ဖြစ်ပေသည်။ ဝိညာဉ်တော် အလုပ်လုပ်နေပြီး၊ လူ့ဇာတိပကတိကလည်း အလုပ်လုပ်နေသည်။ သို့သော် အဓိကအားဖြင့် အလုပ်လုပ်နေသည်မှာ လူ့ဇာတိ ဖြစ်သည်။ ဝိညာဉ်တော်က လူများကို အသိဉာဏ်ပွင့်လင်းစေဖို့၊ လမ်းညွှန်ပြဖို့၊ ကူညီဖို့၊ ကာကွယ်ဖို့နှင့် စောင့်ကြည့်ဖို့ အလုပ်တစ်ခုခုကို လုပ်နေစဉ်တွင် လူ့ဇာတိပကတိသည် ဦးဆောင်သည့် ကဏ္ဍတစ်ခုကို ဆောင်ရွက်သည်။ လူ့ဇာတိပကတိ၏အလုပ်သည် ဦးဆောင်သည့် အခန်းကဏ္ဍတစ်ခုကို ဆောင်ရွက်သည်။ အကယ်၍ သူက လူတစ်ယောက်အကြောင်းကို သိလိုလျှင်၊ ထိုသို့သိရန်မှာ သူ့အတွက် အထူးလွယ်ကူပေသည်။ လူသားတစ်ဦးက တစ်စုံတစ်ယောက်အကြောင်းကို သိချင်သောအခါ ထိုလူ၏အပြုအမူကို ကြိမ်ဖန်များစွာ စောင့်ကြည့်လေ့လာခြင်းမရှိလျှင်၊ ၎င်းကို သူ ထိုးထွင်းသိမြင်နိုင်လိမ့်မည် မဟုတ်ပေ။ လူသားများသည် အခြားလူများ၏ သဘာဝအနှစ်သာရကို မရိပ်စားမိနိုင်သော်လည်း၊ လူ့ဇာတိခံဘုရားသခင်တွင် ယင်းနှင့်ဆိုင်သည့် အာရုံခံစားတတ်မှု အမြဲရှိပြီး၊ တစ်စုံတစ်ဦးက မည်သည့်လူစားမျိုးဖြစ်သည်ဆိုသည့်အရာအပြင်၊ ၎င်း၏အပြုအမူနှင့် အနှစ်သာရတို့ကို အမြဲ အကဲဖြတ်နိုင်သည်။ သူ့ထံတွင် ထိုကဲ့သို့သော သိမြင်နားလည်မှုမရှိခြင်းမှာ မဖြစ်နိုင်ပေ။ ဥပမာအနေဖြင့် သတ်မှတ်ထားသော လူတစ်ဦးက မည်သို့ပြုမူသည်၊ မည်သည့်အရာကို လုပ်ဆောင်နိုင်ပြီး၊ မည်သည့်မကောင်းမှုကို လုပ်နိုင်ပြီး မည်သည့်အတိုင်းအတာအထိလုပ်နိုင်သည်ကို သူသိပြီး နားလည်သဘောပေါက်သည်။ အချို့က၊ “အကယ်၍ ဘုရားသခင်က အားလုံးကို နားလည်သဘောပေါက်လျှင်၊ ယခု ကျွန်ုပ် ရှိသည့်နေရာကို သူသိသလော” ဟု ပြောသည်။ ဤသည်ကို သိဖို့ မလိုအပ်ပေ။ လူတစ်ဦးကို နားလည်သဘောပေါက်ဖို့ဆိုသည်မှာ ဘုရားသခင်အတွက် နေ့စဉ် ထိုလူရှိသည့်နေရာကို သိဖို့ မဟုတ်ပေ။ ယင်းကို သိဖို့ မလိုအပ်။ လူတစ်ဦးက သဘာဝအလျောက် မည်သည့်အရာ လုပ်လိမ့်မည်ကို နားလည်သဘောပေါက်ခြင်းက လုံလောက်ပြီး သူ၏အမှုကို လုပ်ဆောင်ရန် သူ့အတွက် လုံလောက်ပေသည်။ ဘုရားသခင်သည် သူ၏အမှုကို လုပ်ဆောင်ပုံတွင် လက်တွေ့ကျသည်။ လူတစ်ဦးကို ဘုရားသခင်က သိလိုသောအခါတွင်၊ ထိုလူရှိသည့်နေရာ၊ သူတွေးနေသည့်အရာ၊ သူပြောနေသည့်အရာ၊ နောက်ပိုင်းတွင် သူလုပ်မည့်အရာ၊ သူ ဝတ်စားပုံ၊ သူ မည်သည့်ပုံစံဖြစ်သည်၊ စသည်တို့ကို သိရှိရမည်ဟု လူတို့ စိတ်ကူးသကဲ့သို့ မဟုတ်ပေ။ အကယ်စင်စစ် ဘုရားသခင်လုပ်ဆောင်သည့် ကယ်တင်ခြင်းအမှုတော်သည် အခြေခံအားဖြင့် ထိုအရာများကို သိရှိရန် မလိုအပ်ပေ။ ဘုရားသခင်သည် လူတစ်ဦး၏အနှစ်သာရနှင့် ထိုလူ၏ ဘဝ တိုးတက်မှု ဖြစ်စဉ်တို့ကို သိခြင်းကိုသာ အာရုံစိုက်သည်။ ဘုရားသခင် လူ့ဇာတိခံယူသောအခါ လူ့ဇာတိ၏သရုပ်သကန်များအားလုံးသည် လက်တွေ့ကျပြီး ပုံမှန်ဖြစ်သည်။ ဤလက်တွေ့ကျမှုနှင့် ပုံမှန်အခြေအနေတို့ကို လူသားမျိုးနွယ်ကို သိမ်းပိုက်ခြင်းနှင့် ကယ်တင်ခြင်းအမှုတော်ကို ပြီးမြောက်ဖို့အလို့ငှာ ပိုင်ဆိုင်ထားခြင်းဖြစ်သည်။ သို့သော် လူ့ဇာတိ၏လက်တွေ့ကျမှုနှင့် ပုံမှန်အခြေအနေတို့သည် ဘုရားသခင်၏ ဝိညာဉ်တော်က သူ၏လူ့ဇာတိတွင် အသက်ရှင်ခြင်း၏ ပုံမှန်အဖြစ်ဆုံးသော သရုပ်သကန်ဖြစ်သည်ကို မည်သူမျှ မမေ့လျော့ရပေ။ သို့ဆိုလျှင် ဝိညာဉ်တော်က ထိုလူသားကိစ္စများကို သိသည်ဟု သင်ထင်သလော။ ဝိညာဉ်တော်က သိပါသည်၊ သို့သော် ထိုအရာများကို သူက အာရုံမစိုက်ပေ။ ထို့ကြောင့် လူ့ဇာတိကလည်း သင်၏ထိုကိစ္စများအကြောင်းကို ဂရုမစိုက်ပေ။ မည်သို့ပင်ဖြစ်စေကာမူ ဘုရားသခင်၏ဝိညာဉ်တော်နှင့် လူ့ဇာတိတို့သည် တစ်ဦးတည်းဖြစ်ပြီး၊ ဤသည်ကို မည်သူမျှ မငြင်းနိုင်ပေ။ တစ်ခါတစ်ရံတွင် သင်၌ အတွေးနှင့် စိတ်ကူးအချို့ ရှိသည်။ သင် မည်သည့်အရာ တွေးနေသည်ကို ဝိညာဉ်တော်က သိသလော။ ဝိညာဉ်တော်က သိသည်မှာ အမှန်ပင်ဖြစ်၏။ ဘုရားသခင်၏ဝိညာဉ်တော်သည် လူတို့၏ အတွင်းကျကျ စိတ်နှလုံးကို စေ့စေ့စပ်စပ် ကြည့်ရှုစစ်ဆေးပြီး လူတို့ တွေးသည့်အရာကို သိသည်။ သို့သော် သူ၏အမှုတော်မှာ ၎င်းတို့၏ အတွေးများနှင့် စိတ်ကူးများအပြင် ဖောက်ပြန်ပျက်စီးခြင်း ထုတ်ဖော်ချက်များကို ထုတ်ဖော်ရန်မျှသာ မဟုတ်ချေ။ ထို့ထက်၊ သူသည် လူတို့၏အတွေးများနှင့် စိတ်ကူးများကို ပြောင်းလဲဖို့၊ လူတို့၏အတွေးနှင့် အမြင်များကို ပြောင်းလဲဖို့နှင့် နောက်ဆုံးတွင် လူတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲဖို့အလို့ငှာ လူ့ဇာတိအတွင်းမှနေ၍ သမ္မာတရားကို ဖော်ပြရန် ဖြစ်သည်။ အချို့သော အရာများနှင့်ပတ်သက်သည့် သင်တို့၏အတွေးများသည် အလွန်မရင့်ကျက်ပေ။ လူ့ဇာတိခံဘုရားသခင်သည် အရာခပ်သိမ်းကိုသိသင့်သည်ဟု သင်ထင်သည်။ လူ့ဇာတိခံ ဘုရားသခင်က သိသင့်သည်ဟု ၎င်းတို့ စိတ်ကူးသည့် တစ်စုံတစ်ရာကို သူ မသိလေသလောဟု လူအချို့က လူ့ဇာတိခံဘုရားသခင်ကို သံသယဝင်ကြသည်။ ဤသည်မှာ လူတို့အနေဖြင့် လူ့ဇာတိခံဘုရားသခင်၏အနှစ်သာရအပေါ် ပြည့်စုံလုံလောက်ခြင်းမရှိသည့် သိနားလည်မှုတစ်ခု ရှိသောကြောင့်သာ ဖြစ်သည်။ လူ့ဇာတိ၏အလုပ် နယ်ပယ် ပြင်ပတွင်ရှိသည့် အရာအချို့ရှိသည်။ ထို့ကြောင့် သူသည် ထိုအရာများနှင့် ပတ်သက်၍ ဒုက္ခခံနေလိမ့်မည်မဟုတ်။ သူလုပ်သင့်သည့်အမှုတော်ကိုသာလျှင် ဘုရားသခင်က လုပ်ဆောင်သည်။ ဤသည်မှာ ဘုရားသခင် အလုပ်လုပ်ပုံနှင့်ဆိုင်သော စည်းမျဉ်းတစ်ခုဖြစ်သည်။ ယခုတွင် ဤအရာများကို သင်နားလည်သလော။ ငါ့ကို ပြောလော့။ သင့်တွင် မည်သည့်ဝိညာဉ်မျိုးရှိသည်ကို သင်သိသလော။ သင်၏စိတ်ဝိညာဉ်ကို သင်ခံစားနိုင်သလော။ သင်၏စိတ်ဝိညာဉ်ကို သင်ထိတွေ့နိုင်သလော။ သင်၏စိတ်ဝိညာဉ်က မည်သည့်အရာ လုပ်ဆောင်နေသည်ကို သင်အာရုံခံနိုင်သလော။ သင်မသိပေ၊ ဟုတ်သည်မဟုတ်လော။ ထိုကဲ့သို့သောအရာတစ်ခုကို သင်ခံစားနိုင် သို့မဟုတ် ထိတွေ့နိုင်ပါက သင့်အတွင်းတွင် ရှိသည်မှာ တစ်စုံတစ်ရာကို အတင်းအဓမ္မလုပ်ဆောင်နေပြီး၊ သင့်အား အမှုအရာများကို လုပ်ဆောင်စေကာ ပြောဆိုစေသည့် အခြားသော ဝိညာဉ်တစ်ခု ဖြစ်သည်။ ယင်းမှာ သင်ကိုယ်တိုင်၏ ပြင်ပတွင် ရှိသောအရာတစ်ခု ဖြစ်သည်၊ သင်၏ရှိရင်းစွဲမဟုတ်ပေ။ ဝိညာဉ်ဆိုးများ၏ လုပ်ဆောင်ချက်ရှိသောသူများတွင် ဤအရာနှင့်ဆိုင်သည့် နက်ရှိုင်းသည့် သိနားလည်ခြင်းတစ်ခုရှိသည်။ ဘုရားသခင်၏လူ့ဇာတိသည် လက်တွေ့ကျပြီး ပုံမှန်ဖြစ်သော လက္ခဏာသွင်ပြင်တစ်ခုရှိသော်လည်း၊ လူသားတစ်ဦးအနေဖြင့် လူတစ်ဦးသည် သူနှင့်ပတ်သက်၍ သာမန်ကာလျှံကာ အနက်ဖွင့်ခြင်း သို့မဟုတ် ကောက်ချက်ချခြင်းတို့ မပြုလုပ်နိုင်ပေ။ ဘုရားသခင်သည် လူသားတစ်ဦးကဲ့သို့ ဖြစ်လာရန် မိမိကိုယ်ကိုနှိမ့်ချပြီး ကွယ်ဝှက်သည်။ သူ၏လုပ်ရပ်များသည် ဉာဏ်မမီနိုင်အောင်ဖြစ်ပြီး လူသားများက နားလည်၍မရနိုင်ပေ။


တာဝန်တစ်ခုကို ထမ်းဆောင်ခြင်းနှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၃၀)

တာဝန်တစ်ခုဟူသည်မှာ အဘယ်နည်း။ လူကို ဘုရားသခင် ပေးအပ်သည့် တာဝန်ပေးစေခိုင်းချက်သည် လူက ထမ်းဆောင်သင့်သည့် တာဝန်ဖြစ်၏။ သူက သင့်ကို ပေးအပ်သည့် မည်သည့်အရာမဆိုသည် သင်ထမ်းဆောင်သင့်သည့် တာဝန်ဖြစ်သည်။ သင်၏ တာဝန်ကို ထမ်းဆောင်ရန် သင့်အနေဖြင့် အသိတရားရှိရှိ လက်တွေ့ကျသည့် သဘောထားရှိကာ သင် သဘောမပေါက်နိုင်သည့်အရာကို မကြိုးစားရန် သင်ယူရမည်။ အသစ်အဆန်းကို မျက်စိကျပြီး သင့်အတွက် မသင့်တော်သည့်အရာကို မရမက မလုပ်ဆောင်နှင့်။ လူအချို့သည် ဧည့်ခံခြင်းအတွက် သင့်တော်သော်လည်း ခေါင်းဆောင် ဖြစ်ရန် မလျှော့တမ်း ပြောကြသည်။ အခြားသူတို့မှာ သရုပ်ဆောင်များဖြစ်ရန် သင့်တော်သော်လည်း ဒါရိုက်တာများ ဖြစ်ချင်ကြသည်။ ပိုမြင့်မားသည့် ရာထူးများအတွက် အမြဲ ကြိုးပမ်းရန် မကောင်းပေ။ အကြင်သူသည် မိမိကိုယ်ပိုင် အခန်းကဏ္ဍနှင့် ရာထူးကို ရှာဖွေကာ အတိအကျ ဖော်ထုတ်ရမည်ဖြစ်သည်။ ယင်းမှာ အသိစိတ်ရှိသည့်လူတစ်ဦး လုပ်ဆောင်သည့်အရာ ဖြစ်၏။ ထို့နောက် ၎င်းတို့သည် ဘုရားသခင်၏ မေတ္တာကို ပြန်ပေးဆပ်ကာ သူ့ကို စိတ်ကျေနပ်စေရန် မိမိတို့တာဝန်ကို ခိုင်မာတည်ကြည်သည့် သဘောထားဖြင့် ကောင်းမွန်စွာ ထမ်းဆောင်သင့်သည်။ အကြင်သူသည် မိမိတာဝန်ကို ထမ်းဆောင်နေစဉ် ဤသဘောထားမျိုးရှိလျှင် ၎င်းတို့၏ စိတ်နှလုံး တည်ငြိမ်ကာ အေးချမ်းလိမ့်မည်။ မိမိတို့တာဝန်တွင် သမ္မာတရားကို ၎င်းတို့ လက်ခံနိုင်လိမ့်မည်ဖြစ်ပြီး ဘုရားသခင်၏ သတ်မှတ်ချက်များနှင့်အညီ ၎င်းတို့၏ တာဝန်ကို တဖြည်းဖြည်း ထမ်းဆောင်ကြလိမ့်မည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်လိမ့်မည်၊ ဘုရားသခင်၏ အစီအစဉ်များအားလုံးကို ကျိုးနွံနာခံနိုင်လိမ့်မည်ဖြစ်ပြီး မိမိတို့၏ တာဝန်ကို ပြည့်ပြည့်ဝဝ ထမ်းဆောင်နိုင်လိမ့်မည်။ ဤသည်မှာ ဘုရားသခင်၏ လက်ခံမှုကို ရရှိမည့် နည်းလမ်းဖြစ်သည်။ သင်သည် ဘုရားသခင်အတွက် အမှန်တကယ် အသုံးခံနိုင်ပြီး သင်၏ တာဝန်ကို မှန်ကန်သည့် စိတ်ဓာတ်၊ သူ့ကို ချစ်ခင်ပြီး စိတ်ကျေနပ်အောင် လုပ်သည့် စိတ်ဓာတ်ဖြင့် ထမ်းဆောင်နိုင်ပါက သင်သည် သန့်ရှင်းသော ဝိညာဉ်တော်၏ ဦးဆောင်ခြင်းနှင့် လမ်းပြခြင်းကို ခံရလိမ့်မည်၊ သင်သည် သမ္မာတရားကို လက်တွေ့လုပ်ဆောင်ကာ သင်၏ တာဝန်ကို ထမ်းဆောင်စဉ်တွင် စည်းမျဉ်းများနှင့်အညီ ပြုမူရန် လိုလားနေလိမ့်မည်ဖြစ်ကာ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့်လူတစ်ဦး ဖြစ်လာလိမ့်မည်။ ဤနည်းဖြင့် သင်သည် လူသားပုံသဏ္ဌာန်ကို အပြည့်အဝ အသက်ရှင်လိမ့်မည်။ လူတို့၏ ဘဝများသည် မိမိတို့တာဝန်များကို ထမ်းဆောင်သည်နှင့်အမျှ တဖြည်းဖြည်း ကြီးထွား၏။ တာဝန်များကို မထမ်းဆောင်သူများသည် နှစ်ပေါင်းမည်မျှ ၎င်းတို့ ယုံကြည်သည်ဖြစ်စေ၊ ဘုရားသခင်၏ ကောင်းချီး ကင်းမဲ့သောကြောင့် သမ္မာတရားနှင့် အသက်ကို မရရှိနိုင်ကြပေ။ ဘုရားသခင်သည် သူ့အတွက် အမှန်တကယ် အသုံးခံပြီး မိမိတို့တာဝန်များကို အစွမ်းကုန် ထမ်းဆောင်ကြသူများကိုသာ ကောင်းချီးပေးသည်။ မည်သည့်တာဝန်ကို သင် ထမ်းဆောင်သည်ဖြစ်စေ၊ မည်သည့်အရာကို သင် လုပ်ဆောင်နိုင်သည်ဖြစ်စေ၊ သင်၏ ဝတ္တရားနှင့် တာဝန်အဖြစ် ယူဆလော့။ ထိုအရာကို လက်ခံပြီး ကောင်းစွာ လုပ်ဆောင်လော့။ မည်သို့ ကောင်းစွာ လုပ်ဆောင်သနည်း။ ဘုရားသခင် တောင်းဆိုသည့်အတိုင်း အတိအကျ လုပ်ဆောင်ခြင်းအားဖြင့် ဖြစ်သည်။ သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် ဖြစ်သည်။ သင်သည် ဤစကားများကို ချင့်ချိန်စဉ်းစားကာ သင်၏ တာဝန်ကို သင့်စိတ်နှလုံးအကြွင်းမဲ့ဖြင့် မည်သို့ ထမ်းဆောင်နိုင်သည်ကို စဉ်းစားသင့်သည်။ ဥပမာအနေဖြင့် တစ်စုံတစ်ဦးက စည်းမျဉ်းများမရှိဘဲ မိမိတို့တာဝန်ကို ထမ်းဆောင်နေသည်ကိုလည်းကောင်း၊ ပေါ့ဆစွာနှင့် မိမိတို့ အလိုဆန္ဒအတိုင်း လုပ်ဆောင်နေသည်ကိုလည်းကောင်း သင် မြင်ပြီး “ငါ ဂရုမစိုက်ပါ၊ ငါ့တာဝန် မဟုတ်ပါ”ဟု မိမိဘာသာ တွေးလျှင် ဤသည်မှာ သင်၏ တာဝန်ကို သင်၏ စိတ်နှလုံးအကြွင်းမဲ့ဖြင့် လုပ်ဆောင်ခြင်းဖြစ်သလော။ မဟုတ်ပေ၊ တာဝန်မဲ့ခြင်း ဖြစ်သည်။ သင်သည် တာဝန်သိတတ်သည့် လူတစ်ဦးဖြစ်လျှင် ထိုသို့သော အခြေအနေတစ်ခု သင့်အပေါ် ကျရောက်သည့်အခါ သင်က “ဤအရာ အဆင်ပြေမည်မဟုတ်ပါ။ ယင်းသည် ကျွန်ုပ်၏ ကြီးကြပ်မှု နယ်ပယ်အောက်တွင် ရှိကောင်းရှိမည် မဟုတ်သော်လည်း ဤကိစ္စကို ခေါင်းဆောင်ထံ တိုင်ကြားပြီး စည်းမျဉ်းများအတိုင်း ကိုင်တွယ်ခိုင်း၍ရနိုင်သည်” ဟု ပြောလိမ့်မည်။ ထိုသို့လုပ်ဆောင်သည့်နောက်တွင် ထိုအရာမှာ သင့်တော်သည်ကို လူတိုင်း မြင်လိမ့်မည် သင်၏ စိတ်နှလုံး အေးချမ်းသွားလိမ့်မည်ဖြစ်ပြီး သင်၏ တာဝန်ကို သင် ဖြည့်ဆည်းပြီးဖြစ်လိမ့်မည်။ ထို့နောက်တွင် သင်၏ တာဝန်ကို စိတ်နှလုံးအကြွင်းမဲ့ဖြင့် သင် လုပ်ဆောင်ပြီးဖြစ်လိမ့်မည်။ မည်သည့်တာဝန်ကို သင် ထမ်းဆောင်သည်ဖြစ်စေ အမြဲ ဂရုမထားဘဲ ရှိနေပြီး “ဤအလုပ်ကို ရိုးရှင်းပြီး ပြီးစလွယ်ပုံစံဖြင့် လုပ်ဆောင်လျှင် ဖြစ်သလိုလုပ်ခြင်းမျှဖြင့် ကျွန်ုပ် အဆင်ပြေနိုင်သည်။ နောက်ဆုံးတွင် မည်သူကမျှ စစ်ဆေးလိမ့်မည် မဟုတ်ပါ။ ကျွန်ုပ်တွင်ရှိသည့် နည်းပါးသော အစွမ်းအစများနှင့် အတတ်ပညာဆိုင်ရာ ကျွမ်းကျင်မှုများဖြင့် တတ်နိုင်သမျှ အကောင်းဆုံး ကျွန်ုပ်လုပ်ဆောင်ပြီးလေပြီ။ အဆင်ပြေရုံမျှက တော်လောက်ပေသည်။ ထို့အပြင် ထိုအကြောင်းကို မည်သူမျှ မေးလိမ့်မည်မဟုတ်၊ သို့မဟုတ် ကျွန်ုပ်နှင့်ပတ်သက်၍ အလေးအနက်ထားလိမ့်မည် မဟုတ်ပါ၊ ထိုမျှ အရေးမကြီးပါ”ဟု ပြောပါက ဤကြံရွယ်ချက်နှင့် ဤစိတ်ဓာတ်တို့သည် သင်၏ တာဝန်ကို စိတ်နှလုံးအကြွင်းမဲ့ဖြင့် ထမ်းဆောင်ခြင်း ဖြစ်သလော။ မဟုတ်ပေ၊ ဤသည်မှာ ဝတ်ကျေတမ်းကျေ ဖြစ်ခြင်းဖြစ်ကာ သင်၏ ဆိုးယုတ်သည့်၊ ဖောက်ပြန်ပျက်စီးသော စိတ်သဘောထား ထုတ်ဖော်ပြခြင်းတစ်ခု ဖြစ်သည်။ သင်၏ ဆိုးယုတ်သော စိတ်သဘောထားအပေါ် မှီခိုခြင်းအားဖြင့် သင်၏ တာဝန်ကို စိတ်နှလုံးအကြွင်းမဲ့ သင် ထမ်းဆောင်နိုင်သလော။ မထမ်းဆောင်နိုင်ပေ။ ယင်းမှာ ဖြစ်နိုင်မည်မဟုတ်။ ထို့ကြောင့် သင်၏ တာဝန်ကို စိတ်နှလုံးအကြွင်းမဲ့ လုပ်ဆောင်ခြင်းက မည်သည့်အရာကို ဆိုလိုသနည်း။ သင်က “အထက်က ဤအလုပ်အကြောင်းကို မမေးမြန်းသကဲ့သို့ ဘုရားအိမ်တော်၏ အလုပ်အားလုံးထဲတွင် အလွန်အရေးကြီးပုံမရသော်လည်း ကျွန်ုပ် ကောင်းစွာ လုပ်ဦးမည်။ ထိုအရာမှာ ကျွန်ုပ်၏ တာဝန်ဖြစ်သည်။ ထိုအလုပ် အရေးကြီးခြင်း ရှိမရှိက တစ်ကြောင်းဖြစ်သည်။ ထိုအလုပ်ကို ကျွန်ုပ် ကောင်းစွာ လုပ်ဆောင်နိုင်ခြင်း ရှိမရှိက နောက်တစ်ကြောင်းဖြစ်သည်”ဟု ပြောလိမ့်မည်။ မည်သည့်အရာ အရေးကြီးသနည်း။ သင်၏ တာဝန်ကို ကောင်းမွန်စွာ စိတ်နှလုံးအကြွင်းမဲ့ဖြင့် သင် ထမ်းဆောင်နိုင်ခြင်း ရှိမရှိဆိုသည်နှင့် စည်းမျဉ်းများကို သင် လိုက်နာစောင့်ထိန်းကာ သမ္မာတရားနှင့်အညီ လက်တွေ့လုပ်ဆောင်နိုင်ခြင်း ရှိမရှိဆိုသည်တို့ ဖြစ်သည်။ ဤသည်မှာ အရေးကြီးသည့်အရာ ဖြစ်၏။ သင်သည် စည်းမျဉ်းများနှင့်အညီ သမ္မာတရားကို လက်တွေ့လုပ်ဆောင်ကာ အမှုအရာများကို လုပ်ဆောင်နိုင်ပါက သင်၏ တာဝန်ကို စိတ်နှလုံးအကြွင်းမဲ့ဖြင့် သင် အမှန်တကယ် ထမ်းဆောင်နေခြင်း ဖြစ်သည်။ သင်သည် တာဝန်တစ်မျိုးကို ကောင်းစွာ ထမ်းဆောင်ပြီးဖြစ်သော်လည်း စိတ်ကျေနပ်ခြင်း မရှိသေးသကဲ့သို့ သာ၍ပင် အရေးပါသည့် တာဝန်တစ်မျိုးကို ထမ်းဆောင်ရန် ဆန္ဒရှိကာ ထိုအရာကို ကောင်းစွာ ထမ်းဆောင်နိုင်စွမ်းရှိပါက ဤသည်မှာ သင်၏ တာဝန်ကို စိတ်နှလုံးအကြွင်းမဲ့ဖြင့် သာ၍ပင် ကြီးမားသော အတိုင်းအတာတစ်ခုထိ လုပ်ဆောင်ခြင်း ဖြစ်သည်။ ထို့ကြောင့် သင်၏ တာဝန်ကို စိတ်နှလုံးအကြွင်းမဲ့ဖြင့် သင်လုပ်ဆောင်နိုင်ပါက ဤအရာက မည်သည့်အရာကို သွယ်ဝိုက်ညွှန်းဆိုသနည်း။ တစ်နည်းအားဖြင့် သင်၏ တာဝန်ကို ဘုရားနှုတ်ကပတ်တော်များ၏ စည်းမျဉ်းများနှင့်အညီ လုပ်ဆောင်ခြင်းဖြစ်သည်ဟု ဆိုလိုသည်။ နောက်တစ်နည်းအားဖြင့် ဘုရားသခင်၏ စိစစ်မှုကို သင် လက်ခံပြီးဖြစ်ကာ သင်၏ စိတ်နှလုံးတွင် ဘုရားသခင်ရှိသည်ကို ဆိုလို၏။ သင်သည် သင်၏ တာဝန်ကို ပြစားဖို့ဖြစ်စေ၊ သင် နှစ်ခြိုက်သည့် မည်သည့်ပုံစံဖြင့်မဆိုဖြစ်စေ၊ သင်၏ ကိုယ်ပိုင် နှစ်သက်မှုများအတိုင်းဖြစ်စေ လုပ်ဆောင်ခြင်း မဟုတ်။ ထိုအစား သင်သည် ထိုအရာကို ဘုရားသခင်က သင့်ထံ ပေးအပ်သည့် တာဝန်ပေးစေခိုင်းချက်တစ်ခုအဖြစ် မှတ်ယူကာ ထိုသို့သော တာဝန်နှင့် စိတ်နှလုံးဖြင့် လုပ်ဆောင်ခြင်းဖြစ်သည်၊ သင်၏ ကိုယ်ပိုင် အလိုဆန္ဒအတိုင်းမဟုတ်ဘဲ ဘုရားသခင်၏ သတ်မှတ်ချက်များအတိုင်း လုပ်ဆောင်ခြင်းဖြစ်သည်။ သင်သည် သင်၏ တာဝန်တွင် စိတ်နှလုံးအကြွင်းမဲ့ နှစ်ထားသည်။ ဤသည်မှာ သင်၏ တာဝန်ကို စိတ်နှလုံးအကြွင်းမဲ့ဖြင့် ထမ်းဆောင်ခြင်း ဖြစ်သည်။ လူအချို့သည် တာဝန်များ ထမ်းဆောင်ခြင်းနှင့် ပတ်သက်သည့် သမ္မာတရားများအကြောင်းကို နားမလည်ကြချေ။ အချို့သော အခက်အခဲများ ၎င်းတို့အပေါ် ကျရောက်သည့်အခါ ညည်းညူကြပြီး မိမိတို့၏ ကိုယ်ရေးကိုယ်တာ အကျိုးစီးပွားများ၊ အကျိုးအမြတ်များနှင့် ဆုံးရှုံးမှုများအကြောင်းကို အမြဲ ရေးကြီးခွင့်ကျယ်လုပ်ကြသည်။ ၎င်းတို့က “ခေါင်းဆောင်က ငါ့ကို ပေးထားသည့် အလုပ်ကို ငါ ကောင်းစွာ ထမ်းဆောင်လျှင် ထိုအရာက သူတို့ကို ဂုဏ်အသရေနှင့် ဘုန်းအသရေကို ဆောင်ကြဉ်းပေးလိမ့်မည် ဖြစ်သော်လည်း မည်သူက ငါ့ကို သတိရလိမ့်မည်နည်း။ ငါ အလုပ်လုပ်သည်ကို မည်သူမျှ သိလိမ့်မည် မဟုတ်သကဲ့သို့ ခေါင်းဆောင်က ထိုအတွက် ချီးကျူးမှုအားလုံး ရလိမ့်မည်။ ငါ့တာဝန်ကို ဤသို့ ထမ်းဆောင်ခြင်းသည် အခြားသူများကို အစေခံခြင်း မဟုတ်သလော”ဟု တွေးသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ပုန်ကန်မှုဖြစ်သည်။ ဤလူများသည် အဓိပ္ပာယ်မရှိသည့် လူစားမျိုးများ ဖြစ်ကြ၏။ ၎င်းတို့သည် ဘုရားသခင်၏ တာဝန်ပေးစေခိုင်းချက်ကို မှန်ကန်သည့်နည်းဖြင့် နားမလည်ကြ။ ၎င်းတို့သည် ဩဇာအာဏာရှိသည့် ရာထူးများတွင် အမြဲ ရှိချင်ကြသည်။ ချီးကျူးမှုကို အမြဲလိုချင်ကြပြီး ဆုလာဘ် ချီးမြှင့်ခံချင်ကြကာ မိမိတို့ကို အကောင်းမြင်ကြစေရန် လုပ်ဆောင်ချင်ကြသည်။ ၎င်းတို့သည် အဘယ်ကြောင့် ကျော်ကြားမှုနှင့် အကျိုးအမြတ်ကို အမြဲ အာရုံစိုက်ကြသနည်း။ ထိုအရာ ကျော်ကြားမှုနှင့် အကျိုးအမြတ်အတွက် ၎င်းတို့၏ စိတ်ဆန္ဒက အလွန် အားကောင်းကြောင်းနှင့် တာဝန်တစ်ခုကို ထမ်းဆောင်ခြင်းက ဘုရားသခင်ကို စိတ်ကျေနပ်စေခြင်းဖြစ်ကြောင်း၊ သို့မဟုတ် လူတိုင်း၏ စိတ်နှလုံး အတွင်းနက်နက်နေရာများကို ဘုရားသခင် စိစစ်ကြောင်းကို ၎င်းတို့ နားမလည်သည်ကို ပြသပေသည်။ ဤလူများသည် ဘုရားသခင်၌ စစ်မှန်သော ယုံကြည်ခြင်း ကင်းမဲ့ကြသောကြောင့် မိမိတို့ကိုယ်ပိုင် မျက်လုံးများဖြင့် မြင်နိုင်သည့် အချက်များကို အခြေခံ၍ ထင်မြင်ချက်များ ပေးကြသည်။ ယင်းက ၎င်းတို့ကို မှားယွင်းသော အမြင်များ ဖြစ်ပေါ်စေသည်။ အကျိုးဆက်အနေဖြင့် ၎င်းတို့၏ အလုပ်တွင် အပျက်သဘောဆောင်ကာ မတက်မကြွဖြစ်လာကြပြီး ၎င်းတို့၏ တာဝန်များကို စိတ်နှလုံးအကြွင်းမဲ့ အစွမ်းရှိသမျှဖြင့် မထမ်းဆောင်နိုင်ကြချေ။ ၎င်းတို့တွင် စစ်မှန်သည့် ယုံကြည်ခြင်း ကင်းမဲ့ကာ ဘုရားသခင်က လူတို့၏ စိတ်နှလုံးအတွင်းနက်နက်များအား စိစစ်သည်ကို မသိကြသောကြောင့် အခြားသူများမြင်ရန် မိမိတို့တာဝန်များကို ထမ်းဆောင်ခြင်းအပေါ်တွင်လည်းကောင်း၊ ၎င်းတို့ ခါးစည်းခံရသော ဆင်းရဲဒုက္ခများနှင့် အခက်အခဲများကို အခြားသူများအား သိရှိစေခြင်းအပေါ်တွင်လည်းကောင်း၊ ခေါင်းဆောင်များနှင့် အမှုဆောင်များထံမှ ချီးမွမ်းခြင်းနှင့် ထောက်ခံခြင်းတို့ကို ရှာဖွေခြင်းအပေါ်တွင်လည်းကောင်း အာရုံစိုက်ကြလေသည်။ ၎င်းတို့အနေဖြင့် ဤသို့လုပ်ဆောင်မှသာ တာဝန်တစ်ခုကို ထမ်းဆောင်ခြင်းက လုပ်ဆောင်ရကျိုးနပ်ပြီး ၎င်းတို့ လုပ်ဆောင်သည်ကို လူတိုင်း မြင်မှသာ ဂုဏ်ဝင့်ဖွယ်ဖြစ်သည်ဟု ၎င်းတို့ တွေးထင်ကြသည်။ ဤသည်မှာ မသတီစရာဖြစ်သည် မဟုတ်လော။ ၎င်းတို့သည် ဘုရားသခင်ကို ယုံကြည်ကြသော်လည်း ယုံကြည်ခြင်းမရှိရုံမက သမ္မာတရားကိုလည်း မည်သည့်အတိုင်းအတာထိမျှ လက်ခံခြင်း သို့မဟုတ် နားလည်ခြင်း မရှိကြချေ။ ဤကဲ့သို့သော လူများသည် တာဝန်တစ်ခုကို အဘယ်သို့ ကောင်းစွာ ထမ်းဆောင်နိုင်ကြသနည်း။ ၎င်းတို့ စိတ်သဘောထားနှင့်ပတ်သက်၍ ပြဿနာတစ်ခု မရှိသလော။ ၎င်းတို့နှင့်အတူ သမ္မာတရားအကြောင်း မိတ်သဟာယပြုရန် သင် ကြိုးစားပြီး ထိုသမ္မာတရားကို ၎င်းတို့ လက်မခံကြသေးပါက ၎င်းတို့တွင် ဆိုးယုတ်သော စိတ်သဘောထားတစ်ခု ရှိပေသည်။ ၎င်းတို့သည် မိမိတို့၏ သင့်တင့်လျောက်ပတ်သော တာဝန်များကို အာရုံစိုက်လုပ်ဆောင်ရန် ပျက်ကွက်ကြပြီး မိမိတို့၏တာဝန်များကို မထိန်းသိမ်းကြချေ။ အနှေးနှင့်အမြန်ဆိုသလို ၎င်းတို့သည် ဖယ်ရှားရှင်းလင်းခြင်း ခံရမည်ဖြစ်သည်။ တာဝန်များကို ထမ်းဆောင်သည့်သူများသည် သာမန်လူ့သဘာဝရှိသူများ ဖြစ်ရမည်။ ၎င်းတို့တွင် ကောင်းမွန်သည့် အကြောင်းပြချက်များ ရှိရမည်ဖြစ်ပြီး ဘုရားသခင်၏ အစီအစဉ်များနှင့် စီစဉ်ညွှန်ကြားမှုများအားလုံးကို ကျိုးနွံနာခံနိုင်ရမည်။ ဘုရားသခင်သည် လူအမျိုးမျိုးတို့ကို တစ်မူထူးသော အစွမ်းအစများနှင့် ဆုကျေးဇူးများ ပေးသနားသကဲ့သို့ တစ်မူထူးသောလူများသည်လည်း ကွဲပြားသော တာဝန်များကို ထမ်းဆောင်ရန် အသင့်တော်ဆုံး ဖြစ်လေသည်။ သင့်အနေဖြင့် သင်၏ ကိုယ်ပိုင် အလိုဆန္ဒများနှင့် ကိုက်ညီသည့် သက်သောင့်သက်သာရှိသော လွယ်ကူသည့် တာဝန်များကိုသာ ထမ်းဆောင်ရန် ရွေးချယ်ရင်း သင်၏ နှစ်သက်မှုများကို အခြေခံ၍ ကြေးမများရပေ။ ဤသည်မှာ မှားယွင်းပေသည်။ ဤသည်မှာ တာဝန်တစ်ခုကို စိတ်နှလုံးအကြွင်းမဲ့ဖြင့် လုပ်ဆောင်ခြင်း မဟုတ်သကဲ့သို့ ဤသည်မှာ တာဝန်တစ်ခု ထမ်းဆောင်ခြင်း မဟုတ်ပေ။ တာဝန်တစ်ခုကို ထမ်းဆောင်ရန်အလို့ငှာ သင် လုပ်ဆောင်ရမည့် ပထမဆုံးသောအရာမှာ ထိုတာဝန်ထဲသို့ သင်၏ စိတ်နှလုံးအကြွင်းမဲ့ နှစ်ထားရန် ဖြစ်သည်။ ဆက်လက်၍ သင် မည်သည့်အရာကို လုပ်ဆောင်သည်ဖြစ်စေ၊ ကြီးမားသည့် အလုပ်တာဝန်တစ်ခုဖြစ်စေ၊ သေးငယ်သည့် အလုပ်တာဝန်တစ်ခုဖြစ်စေ၊ ညစ်ပတ်သည့်အရာတစ်ခုဖြစ်စေ မောပန်းစရာအလုပ်တစ်ခုဖြစ်စေ၊ အခြားလူများရှေ့တွင် လုပ်ရသည့် အလုပ်တာဝန်တစ်ခုဖြစ်စေ၊ မျက်ကွယ်တွင် လုပ်ရသည်ဖြစ်စေ၊ အရေးပါသည့် အလုပ်တာဝန်တစ်ခုဖြစ်စေ၊ အရေးမပါသည့်တစ်ခု ဖြစ်စေ ထိုအလုပ်အားလုံးကို သင်၏ တာဝန်အဖြစ် မှတ်ယူကာ သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့် လုပ်ဆောင်ခြင်း စည်းမျဉ်းကို လိုက်နာစောင့်ထိန်းသင့်သည်။ သင်၏ တာဝန်ကို ထမ်းဆောင်ပြီးသည့်နောက် သင် လုပ်ဆောင်ပြီးသည့် အလုပ်အချို့နှင့် စပ်လျဉ်း၍ သင်သည် လုံးလုံးလျားလျား လိပ်ပြာမလုံသည်ကိုလည်းကောင်း၊ ထိုတာဝန်ထဲသို့ သင်၏ စိတ်နှလုံးအကြွင်းမဲ့နှစ်ထားသော်လည်း၊ သင်၏ အလုပ်အချို့သည် ကောင်းစွာ လုပ်ဆောင်ထားခြင်းမရှိသကဲ့သို့ သင်၏ အားထုတ်မှု ရလဒ်များမှာ သိပ်မကောင်းသည်ကိုလည်းကောင်း ခံစားရခြင်းဖြင့် သင် အဆုံးသတ်လျှင် မည်သည့်အရာကို သင် လုပ်ဆောင်သင့်သနည်း။ လူအချို့က “ကောင်းပြီ၊ ငါ့တာဝန်ကို ငါ စိတ်နှလုံးအကြွင်းမဲ့ နှစ်ထားသော်လည်း ရလဒ်များက သိပ်မကောင်းပါ။ ထိုအရာမှာ ငါ၏ ပြဿနာမဟုတ်။ ယင်းသည် ယခုအခါတွင် ဘုရားလက်ထဲတွင် ရှိသည်”ဟု စဉ်းစားကြသည်။ ဤသည်မှာ မည်သည့်အမြင်မျိုး ဖြစ်သနည်း။ မှန်ကန်သည့် အမြင်ဖြစ်သလော။ ၎င်းတို့သည် ပြဿနာများကို ဖြေရှင်းရန် သမ္မာတရား ရှာဖွေဖို့ လိုလားနေခြင်း မရှိကြသောကြောင့် ဘုရားသခင်အတွက် မိမိတို့ကိုယ်ကို အမှန်တကယ် အသုံးခံကြခြင်း မရှိပေ။ ၎င်းတို့သည် ဘုရားသခင်ကို စိတ်ကျေနပ်စေရန် လိုလားနေကြခြင်းမရှိသကဲ့သို့ မိမိတို့တာဝန်နှင့်ပတ်သက်၍ ဝတ်ကျေတမ်းကျေဖြစ်သော ရှုထောင့်အမြင်တစ်ခု ရှိကြဆဲဖြစ်သည်။ ဤလူစားမျိုးများသည် နှလုံးသား မရှိကြသည့်ပုံရလေသည်။ သင်၏ တာဝန်ကို သင်၏ စိတ်နှလုံးအကြွင်းမဲ့ဖြင့် လုပ်ဆောင်ခြင်းကို ငါတို့ ပြောသည့်အခါ သင်၏ စိတ်နှလုံးတစ်ခုလုံးကို အသုံးပြုခြင်းအား ဆိုလိုပေသည်။ သင်သည် အလုပ်တာဝန်များ ကောင်းစွာ လုပ်ဆောင်ထားသည်ကို သေချာစေရန် တာဝန်ယူသည့် သဘောထားတစ်ခု ခံယူလျက်၊ သင် စွမ်းဆောင်ရရှိသင့်သည့် ရလဒ်များကို စွမ်းဆောင်ရရှိလျက် သင့်ကိုယ်သင် ဆက်ကပ်ကာ အာရုံစူးစိုက်၍ သင်၏တာဝန်ကို ထမ်း‌ဆောင်ပြီး သင်၏သစ္စာစောင့်သိမှုကို ပြသင့်သည်။ သင်၏ တာဝန်ကို စိတ်မပါ့တပါ လုပ်ဆောင်၍ မရနိုင်ပေ။ ထိုအခါမှသာ ဤအရာကို မိမိစိတ်နှလုံးအကြွင်းမဲ့ဖြင့် တာဝန်တစ်ခုကို ထမ်းဆောင်ခြင်းဟု ခေါ်နိုင်ပေသည်။ သင့်အလုပ်၏ ရလဒ်များက သိပ်မကောင်းသည်ကို မြင်ပြီး သင်က “ငါ အကောင်းဆုံး လုပ်ဆောင်ပြီးဖြစ်သည်။ အိပ်ရေးပျက်ပြီး အစားအစာများကို မစားဖြစ်ဘဲ ညနက်သည်အထိ နေခဲ့သည်၊ တစ်ခါတစ်ရံ အခြားသူများ အနားယူပြီး အေးအေးလူလူ လမ်းလျှောက်သွားကြစဉ် နောက်ချန်နေရစ်ခဲ့သည်။ ငါသည် အခက်အခဲများကို ခါးစည်းခံကာ လူ့ဇာတိ၏ ကိုယ်စိတ်ချမ်းသာခြင်းများကို မမက်မောလေပြီ။ ယင်းမှာ ငါ့တာဝန်ကို စိတ်နှလုံးအကြွင်းမဲ့ ငါ လုပ်ဆောင်ပြီးဖြစ်ကြောင်း ဆိုလိုသည်”ဟု မိမိဘာသာ စဉ်းစားလျှင် ဤအမြင်သည် မှန်ကန်သလော။ သင်သည် သင်၏ အချိန်ကို ရင်းနှီးကာ အားထုတ်ပြီးဖြစ်သည်။ အပေါ်ယံအနေဖြင့် သင်သည် ဤအဖြစ်အားလုံးကို ဖြတ်သန်းရပြီးဖြစ်ပုံရသော်လည်း သင် ရရှိသည့် ရလဒ်များက မကောင်းသကဲ့သို့ ဤအတွက် တာဝန်ကို သင် လက်ခံခြင်းမရှိ၊ ဂရုစိုက်ခြင်း မရှိပေ။ ဤသည်မှာ သင်၏ တာဝန်ကို သင်၏ စိတ်နှလုံးအကြွင်းမဲ့ဖြင့် လုပ်ဆောင်ခြင်း ဖြစ်သလော။ (မဟုတ်ပါ။) ဤသည်မှာ သင်၏ တာဝန်ကို စိတ်နှလုံးအကြွင်းမဲ့ဖြင့် လုပ်ဆောင်ခြင်း မဟုတ်။ လူတစ်ဦးက တစ်စုံတစ်ရာကို မိမိ၏ စိတ်နှလုံးအကြွင်းမဲ့ဖြင့် လုပ်ဆောင်ခြင်း ရှိမရှိဟူသည်ကို ဘုရားသခင် ဆုံးဖြတ်သည့်အခါ မည်သည့်အရာကို သူ ကြည့်သနည်း။ တစ်နည်းအားဖြင့် ထိုအရာကို တာဝန်သိတတ်ပြီး တာဝန်ယူသော သဘောထားဖြင့် သင် ချဉ်းကပ်ခြင်း ရှိမရှိဟူသည်ကို သူ ကြည့်သည်။ နောက်တစ်နည်းအားဖြင့် ထိုအရာကို လုပ်ဆောင်နေစဉ် မည်သည့်အရာ သင် စဉ်းစားနေသည်၊ သင် ထမ်းဆောင်သင့်သည့်တာဝန်ကို သင် အာရုံစူးစိုက်စွာ ထမ်းဆောင်ခြင်း ရှိမရှိဆိုသည်နှင့် သမ္မာတရား စည်းမျဉ်းများနှင့်အညီ ထိုအရာကို သင် တစ်သမတ်တည်း လုပ်ဆောင်ခြင်း ရှိမရှိ၊ ပြီးလျှင် အခက်အခဲများ သင့်အပေါ် ကျရောက်သည့်အခါ သင်၏ တာဝန်ကို ကောင်းစွာ သင် ထမ်းဆောင်နိုင်ရန်အလို့ငှာ ပြဿနာများကို ဖြေရှင်းဖို့ သမ္မာတရားကို စူးစူးစိုက်စိုက် ရှာဖွေခြင်း ရှိမရှိဆိုသည်တို့ကို သူကြည့်သည်။ လူသားများက အမှုအရာများကို လုပ်ဆောင်ကြသည်နှင့်အမျှ ဘုရားသခင်က စောင့်ကြည့်ကာ စိစစ်သည်။ သူသည် ၎င်းတို့၏ စိတ်နှလုံးများထဲသို့ တစ်ချိန်လုံး စောင့်ကြည့်လေ့လာနေသည်။ ထိုအရာကို လူတို့က မသိကြသော်လည်း သူ၏ စိစစ်မှုကို တစ်ခါတစ်ရံ ခံစားနိုင်ကြသည်။ လူအချို့သည် မိမိတို့တာဝန်များတွင် အမြဲ ဝတ်ကျေတမ်းကျေ ဖြစ်ကြပြီး နောက်ဆုံးတွင် ဘုရားသခင်က ၎င်းတို့ကို ထုတ်ဖော်ရန် ပတ်ဝန်းကျင်တစ်ခု စီစဉ်သည်။ ထိုအချိန်တွင် သူ၏ စွန့်ပစ်မှုကို ၎င်းတို့ ခံစားရပြီး ၎င်းတို့က ဘာသာတရားမရှိသူများနှင့် မတူကြောင်း၊ မယုံကြည်သူများ၊ နတ်ဆိုးများ၊ စာတန်များနှင့် တူကြောင်း လူတိုင်း မြင်ကြသည်။ ဤလူစားမျိုးများသည် မိမိတို့တာဝန်များကို ထမ်းဆောင်သည့်အတောအတွင်း ဖယ်ရှားရှင်းလင်းခြင်းခံရကြ၏။ လူအချို့သည် တာဝန်များကို ထမ်းဆောင်နေစဉ် မိမိတို့ကိုယ်ကို မကြာခဏ သုံးသပ်ဆင်ခြင်ကြသည်။ တစ်ခါတစ်ရံ ၎င်းတို့ ရရှိသည့် ရလဒ်များက မကောင်းပေ၊ သို့မဟုတ် ပြဿနာတစ်ခု ပေါ်ပေါက်ပြီး ထိုအရာကို ၎င်းတို့ စိတ်နှလုံးများတွင် ခံစားနိုင်ကာ “ငါသည် တစ်ဖန် ဝတ်ကျေတမ်းကျေဖြစ်နေသလော”ဟု စဉ်းစားကြသည်။ ၎င်းတို့ အပြစ်တင်ခံရသည်ကို ခံစားမိကြသည်။ ဤအရာ အဘယ်သို့ ဖြစ်လာသနည်း။ ဘုရားသခင်က ဖြစ်စေခြင်းဖြစ်သည်၊ သန့်ရှင်းသော ဝိညာဉ်တော်၏ ဉာဏ်အလင်းပေးခြင်း ဖြစ်သည်။ သို့ဆိုလျှင် ဘုရားသခင်က သင့်ကို အဘယ်ကြောင့် ဉာဏ်အလင်းပေးနေသနည်း။ မည်သည့်အရာကို အခြေပြု၍ ဘုရားသခင်သည် သင့်အား ဉာဏ်အလင်း ပေးနေသနည်း။ မည်သည့် ဆက်စပ်အခြေအနေအတွင်းတွင် သူက သင့်ကို အပြစ်တင်နေသနည်း။ သင့်အနေဖြင့် မှန်ကန်သည့် စိတ်ဓာတ်ရှိကာ “ငါ့တာဝန်ကို စိတ်နှလုံးအကြွင်းမဲ့ဖြင့် ငါ လုပ်ဆောင်ရမည်ဖြစ်ပြီး ယင်းက သမ္မာတရားနှင့်အညီ လုပ်ဆောင်ခြင်းကို ဆိုလိုသည်။ ငါ့တာဝန်ကို ငါ အမှန်တကယ် စိတ်နှလုံးအကြွင်းမဲ့ဖြင့် လုပ်ဆောင်ပြီးပြီလော”ဟု ပြောရမည်။ ဤအရာကို သင် အမြဲ တွေးဆလျှင် ဘုရားသခင်က သင့်ကို ဉာဏ်အလင်းပေးကာ “ထိုအလုပ်တာဝန်ကို ငါ စိတ်နှလုံးအကြွင်းမဲ့ဖြင့် မလုပ်ဆောင်ခဲ့ပါ။ ငါ အတော်လေး အဆင်ပြေနေခဲ့သည်၊ ကိုယ့်ကိုယ်ကိုယ် ၁၀၀ ထဲမှ ၉၉ မှတ် ရခဲ့မည်ဟု တွေးခဲ့သည်။ သို့သော် ယခုတွင် ထိုသို့ အမှန်တကယ် မဟုတ်သည်ကို ငါ မြင်ရသည်။ ငါသည် အမှန်တကယ် ပြည့်မီရုံမျှသာ ဖြစ်ခဲ့သည်”ဟု သင့်ကို နားလည်စေလိမ့်မည်။ ထိုအခါတွင်မှ ဘုရားသခင်၏ စိတ်မကျေနပ်မှုကို သင်တွေ့ရှိလိမ့်မည်။ ဤသည်မှာ သင့်ကို ဘုရားသခင်က ဉာဏ်အလင်းပေးခြင်းနှင့် သင်၏ တာဝန်ကို သင် မည်မျှကောင်းစွာ ထမ်းဆောင်သည်ဆိုသည်နှင့် သူ၏ သတ်မှတ်ချက်များနှင့် သင် မည်မျှ အလှမ်းဝေးနေဆဲ ဖြစ်သည်ဆိုသည်တို့ကို သင့်အား နားလည်ခွင့်ပေးနေခြင်း ဖြစ်သည်။ တစ်စုံတစ်ဦးသည် မိမိတာဝန် ထမ်းဆောင်မှုတွင် အနိမ့်ဆုံး စံနှုန်းများအောက်တွင် ရှိပါက ၎င်းကို ဘုရားသခင်က ဉာဏ်အလင်းပေးလိမ့်ဦးမည်လော။ မဖြစ်နိုင်ပေ။ မည်သူ့ကို ဘုရားသခင်က ဉာဏ်အလင်းပေးသနည်း။ ဦးစွာပထမ သမ္မာတရားအား ချစ်သောသူတို့ကို ဖြစ်သည်။ ဒုတိယအနေဖြင့် ကျိုးနွံနာခံမှု သဘောထားရှိသည့်သူများကို ဖြစ်သည်။ တတိယအနေဖြင့် သမ္မာတရားကို တောင့်တသူများဖြစ်ပြီး စတုတ္ထအနေဖြင့် ကဏ္ဍအားလုံးတွင် မိမိတို့ကိုယ်ကို ဆန်းစစ်ကာ သုံးသပ်သောသူများကို ဖြစ်သည်။ ဤသည်တို့မှာ ဘုရားသခင်၏ ဉာဏ်အလင်းပေးခြင်းကို ရရှိနိုင်သည့် လူစားမျိုးများဖြစ်သည်။ ဤသို့ လက်တွေ့လုပ်ဆောင်ကာ တွေ့ကြုံခြင်းအားဖြင့် သင်၏ တာဝန်ကို စိတ်နှလုံးအကြွင်းမဲ့ လုပ်ဆောင်ခြင်းနှင့်ဆိုင်သည့် သင်၏ ကိုယ်ပိုင် အတွေ့အကြုံ၊ သမ္မာတရားကို လက်တွေ့လုပ်ဆောင်ခြင်းနှင့်ဆိုင်သည့် ဤသွင်ပြင်လက္ခဏာနှင့် ဤစစ်မှန်မှု သွင်ပြင်လက္ခဏာတို့သည် ယခင်ကထက် သာ၍ ကြီးမားစွာ ကြီးထွားလိမ့်မည်။ တဖြည်းဖြည်းနှင့် သင်သည် မည်သည့်လူတို့က မိမိတို့တာဝန်များကို စိတ်နှလုံးအကြွင်းမဲ့ လုပ်ဆောင်ကြပြီး မည်သည့်လူတို့က မလုပ်ဆောင်ကြသည်ဆိုသည်နှင့် တာဝန်များ ထမ်းဆောင်ခြင်းအပေါ် အမျိုးမျိုးသော လူတစ်ဦးချင်းစီ၏ သဘောထားများနှင့် အပြုအမူများအပေါ် ရှင်းလင်းလာလိမ့်မည်။ သင်သည် မိမိကိုယ်ကို သိရှိသည့်အခါ အခြားသူများကိုလည်း ပိုင်းခြားသိမြင်နိုင်လိမ့်မည်ဖြစ်ပြီး သင်၏ တာဝန်တွင် ပိုပိုပြီး စေ့စပ်တိကျလာလိမ့်မည်။ ဝတ်ကျေတမ်းကျေ ဖြစ်ခြင်းနှင့်ဆိုင်သည့် အသေးဆုံးသော ဖြစ်ရပ်ကို သင် သတိမထားမိဘဲ နေလိမ့်မည်မဟုတ်သကဲ့သို့ ထိုအရာကို ဖြေရှင်းရန် သမ္မာတရားကို သင် ရှာဖွေနိုင်လိမ့်မည်။ သင်၏ တာဝန်ကို ထမ်းဆောင်နေစဉ်တွင် သင်သည် အမှုအရာများကို စည်းမျဉ်းများနှင့်အညီ ကိုင်တွယ်နိုင်လိမ့်မည်၊ သမ္မာတရားကို ပိုပိုပြီး လက်တွေ့လုပ်ဆောင်နေလိမ့်မည်ဖြစ်ပြီး သင်၏ စိတ်နှလုံး တည်ငြိမ်ကာ အေးချမ်းလိမ့်မည်။ တာဝန်တစ်ခုကို သင် ကောင်းစွာ မထမ်းဆောင်ခဲ့မှန်း တစ်နေ့ သင် သိရှိလျှင် မည်သည့်အရာကို သင် လုပ်ဆောင်သင့်သနည်း။ ထိုအရာနှင့်ပတ်သက်၍ သင် တွေးဆရမည်၊ သတင်းအချက်အလက် ရှာရမည်ဖြစ်ပြီး အခြားသူများထံမှ အကြံတောင်းရမည်၊ ထို့နောက်တွင် သင် မသိလိုက်မီတွင် ထိုကိစ္စရပ်နှင့်ဆိုင်သည့် သိနားလည်မှုတစ်ခုကို သင် ရရှိလိမ့်မည်ဖြစ်သည်။ ဤအရာက သင်၏ တာဝန် ထမ်းဆောင်ရာတွင် အထောက်အကူ ပြုစေလိမ့်မည် မဟုတ်လော။ (ဟုတ်ပါသည်။) ထိုအရာက အထောက်အကူ ဖြစ်လိမ့်မည်။ မည်သည့် တာဝန်ကို သင် ထမ်းဆောင်နေသည်ဖြစ်စေ ဤအရာ မှန်ကန်လိမ့်မည်။ လူတို့က မိမိတို့တာဝန်များကို စိတ်နှလုံးအကြွင်းမဲ့ဖြင့် လုပ်ဆောင်သရွေ့၊ သမ္မာတရားကို ရှာဖွေကာ မိမိတို့ အားထုတ်မှုများတွင် မဆုတ်မနစ်လုံ့လထုတ်သရွေ့ နောက်ဆုံးတွင် ရလဒ်များ ရရှိကြလိမ့်မည်။

ကောက်နုတ်ချက် (၃၁)

လူတို့သည် ဖောက်ပြန်ပျက်စီးသော စိတ်သဘောထားများ ရှိသည့်အတွက် သူတို့၏ တာဝန်များကို ထမ်းဆောင်သည့်အခါ မကြာခဏ ဝတ်ကျေတမ်းကျေပြုကြသည်။ ဤသည်မှာ ပြဿနာအားလုံးတွင် အဆိုးဆုံးတစ်ခုဖြစ်သည်။ လူတို့သည် မိမိတို့၏ တာဝန်များကို မှန်မှန်ကန်ကန် ထမ်းဆောင်ရမည်ဆိုလျှင် ဤဝတ်ကျေတမ်းကျေပြုခြင်းပြဿနာကို အရင်ဦးဆုံး ကိုင်တွယ်ရမည်။ ၎င်းတို့တွင် ဝတ်ကျေတမ်းကျေဖြစ်သည့် သဘောထားရှိသရွေ့ ၎င်းတို့၏ တာဝန်များကို မှန်မှန်ကန်ကန် ထမ်းဆောင်နိုင်လိမ့်မည် မဟုတ်ပေ။ ယင်းမှာ ဝတ်ကျေတမ်းကျေဖြစ်ခြင်းပြဿနာကို ဖြေရှင်းခြင်းသည် အလွန့်အလွန် အရေးကြီးသည်ဟူသည့် သဘောဖြစ်သည်။ ဤသို့ဆိုလျှင် ၎င်းတို့သည် မည်သို့ လက်တွေ့လုပ်ဆောင်သင့်သနည်း။ ရှေးဦးစွာ ၎င်းတို့၏ စိတ်အခြေအနေပြဿနာကို အရင်ဆုံး ဖြေရှင်းရမည်။ လှည့်စားဖို့၊ သို့မဟုတ် ဝတ်ကျေတမ်းကျေဖြစ်ဖို့ မရည်ရွယ်သင့်ဘဲ ၎င်းတို့၏ တာဝန်များကို မှန်ကန်စွာ ချဉ်းကပ်ပြီး အမှုအရာများကို လေးနက်မှုနှင့် တာဝန်သိစိတ်တစ်ခုဖြင့် လုပ်ဆောင်ရမည်။ မိမိ၏ တာဝန်သည် ဘုရားသခင်အတွက် ထမ်းဆောင်ခြင်းဖြစ်သည်။ မည်သူတစ်ဦးတစ်ယောက်အတွက်မျှ မဟုတ်ပေ။ လူတို့သည် ဘုရားသခင်၏ စိစစ်မှုကို လက်ခံနိုင်လျှင် မှန်ကန်သည့် စိတ်အခြေအနေ ရှိလိမ့်မည်။ ထို့အပြင် တစ်စုံတစ်ခုကို လုပ်ဆောင်ပြီးနောက်တွင် လူတို့သည် ယင်းကို ဆန်းစစ်ရမည်။ ဆင်ခြင်သုံးသပ်ရမည်။ မိမိတို့၏ စိတ်နှလုံးတွင် အနည်းငယ် စိတ်မသက်မသာ ခံစားရပြီး အသေးစိတ် စစ်ဆေးပြီးနောက်တွင် အမှန်တကယ် ပြဿနာတစ်ခုရှိသည်ကို တွေ့ရှိလျှင် အပြောင်းအလဲများ ပြုလုပ်ရမည်။ ဤအပြောင်းအလဲများ ပြုလုပ်ပြီးသည်နှင့်တစ်ပြိုင်နက် ၎င်းတို့သည် မိမိတို့၏ စိတ်နှလုံး၌ စိတ်အေးလက်အေး ခံစားရမည်။ လူတို့သည် စိတ်မသက်မသာ ခံစားရသည့်အခါ ပြဿနာတစ်ခုရှိသည်ကို သက်သေပြသည်။ ၎င်းတို့လုပ်ဆောင်ပြီးခဲ့သည့်အရာကို လုံ့လရှိစွာ စစ်ဆေးရမည်။ အထူးသဖြင့် အရေးပါသည့် အဆင့်များတွင်ဖြစ်သည်။ ဤသည်မှာ တာဝန်ထမ်းဆောင်ရာတွင် တာဝန်သိတတ်သော သဘောထားတစ်ခုဖြစ်သည်။ လူတစ်ဦးသည် အလေးအနက်ထားနိုင်သောအခါ၊ တာဝန်ယူနိုင်ပြီး သူ၏ စိတ်နှလုံးအကြွင်းမဲ့ ပေးနိုင်သောအခါတွင် အလုပ်သည် သင့်လျော်စွာ ပြီးမြောက်မည်ဖြစ်သည်။ တစ်ခါတစ်ရံတွင် သင်သည် မှားယွင်းသည့် စိတ်အခြေအနေတွင် ရှိနေသည်။ အလွန်ရှင်းလင်းသော အမှားတစ်ခုကို သင် ရှာဖွေ တွေ့ရှိနိုင်ခြင်း မရှိပေ။ သင်သည် မှန်ကန်သည့် စိတ်အခြေအနေတွင် ရှိလျှင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် လမ်းပြမှုအားဖြင့် ဤပြဿနာကို ဖော်ထုတ်နိုင်လိမ့်မည်။ သန့်ရှင်းသောဝိညာဉ်တော်က သိမြင်မှုကို သင့်အား လမ်းပြပြီး ပေးအပ်ခဲ့ကာ စိတ်နှလုံးထဲတွင် ကြည်လင်မှုကို ခံစားစေပြီး အမှားတည်ရှိသည့်နေရာကို သိစေလျှင် သင်သည် လမ်းလွဲခြင်းကို ပြုပြင်နိုင်ပြီး သမ္မာတရားစည်းမျဉ်းများအတွက် ကြိုးစားနိုင်လိမ့်မည်။ သင်က မှားယွင်းသည့် စိတ်အခြေအနေတွင်ရှိနေခဲ့ပြီး အာရုံမစိုက်ဘဲ ပေါ့ဆလျှင် အမှားကို သင် သတိပြုနိုင်မည်လော။ သတိပြုနိုင်မည် မဟုတ်ပေ။ ဤအခြင်းအရာမှ ဘယ်အရာကို မြင်ရသနည်း။ လူတို့သည် မိမိတို့၏ တာဝန်များကို ကောင်းမွန်စွာ ထမ်းဆောင်ရန်မှာ ပူးပေါင်းဆောင်ရွက်ရန် အလွန်အရေးကြီးကြောင်းကို ပြသည်။ ၎င်းတို့၏ စိတ်နေစိတ်ထားသည် အလွန်အရေးကြီးသည်။ ပြီးလျှင် ၎င်းတို့၏ အတွေးများနှင့် စိတ်ကူးများကို အဘယ်နေရာသို့ ဦးတည်သည်မှာ အလွန်အရေးကြီးသည်။ လူတို့သည် မည်သည့် စိတ်အခြေအနေတွင် ရှိနေသည်၊ မိမိတာဝန်ကို ထမ်းဆောင်ရာတွင် စွမ်းအင်မည်မျှကို ၎င်းတို့ အသုံးချသည်တို့ကို ဘုရားသခင်မှ စိစစ်ပြီး မြင်နိုင်သည်။ လူတို့သည် ၎င်းတို့လုပ်သည့်အရာ၌ စိတ်နှလုံးနှင့်ခွန်အား အလုံးစုံကို အသုံးပြုရန်မှာ အလွန်အရေးပါသည်။ ၎င်းတို့၏ ပူးပေါင်းဆောင်ရွက်ခြင်းသည် အရေးပါသော အစိတ်အပိုင်းတစ်ခု ဖြစ်သည်။ လူတို့သည် ၎င်းတို့ ပြီးမြောက်ခဲ့သော တာဝန်များနှင့် ၎င်းတို့ လုပ်ဆောင်ခဲ့သော အရာများအပေါ်တွင် နောင်တမရရှိရန် ကြိုးပမ်းမှသာလျှင်၊ ဘုရားသခင်အား အကြွေးတင်ခြင်း မရှိမှသာလျှင် ၎င်းတို့သည် မိမိတို့၏ စိတ်နှလုံးနှင့်ခွန်အား အလုံးစုံဖြင့် ပြုမူဆောင်ရွက်မည် ဖြစ်သည်။ သင်၏ တာဝန်ကို ထမ်းဆောင်ခြင်းတွင် သင်၏ အားအင်နှင့် စိတ်နှလုံးအပြည့်အဝကို ထည့်ရန် အစဉ်သဖြင့် ပျက်ကွက်လျှင်၊ သင်သည် အဆက်မပြတ် ဝတ်ကျေတမ်းကျေဖြစ်လျှင်၊ အလုပ်အပေါ် ကြီးမားသော ထိခိုက်နစ်နာစေလျှင်၊ ဘုရားသခင်တောင်းဆိုသော အကျိုးတရားများကို မှီအောင်မလုပ်နိုင်လျှင် တစ်ခုသာ သင့်ထံတွင် ဖြစ်ပျက်နိုင်သည်။ သင်သည် ဖယ်ရှားရှင်းလင်းခံရမည်။ ထို့အချိန်တွင် နောင်တများရရန် အချိန်ရှိသေးသလော။ ရှိမည်မဟုတ်ပေ။ ဤလုပ်ရပ်များသည် ထာဝရ နောင်တ၊ အစွန်းအထင်းတစ်ခု ဖြစ်လိမ့်မည်။ အဆက်မပြတ် ဝတ်ကျေတမ်းကျေဖြစ်ခြင်းသည် အစွန်းအထင်းတစ်ခုဖြစ်သည်။ ကြီးလေးသော ပြစ်မှားမှုတစ်ခုဖြစ်သည်။ ဟုတ်သလော။ မဟုတ်သလော။ (ဟုတ်သည်။) သင်၏ အားအင်နှင့် စိတ်နှလုံး အပြည့်အဝဖြင့် သင်၏ ဝတ္တရားများကို၊ သင်လုပ်ဆောင်သင့်သည့် အရာတိုင်းကို ဆောင်ရွက်ရန် ကြိုးပမ်းရမည်။ ဝတ်ကျေတမ်းကျေဖြစ်ခြင်း၊ နောင်တတစ်ခုခုဖြစ်ခြင်း မရှိရပေ။ ထိုသို့လုပ်နိုင်လျှင် သင်ထမ်းဆောင်သည့်တာဝန်ကို ဘုရားသခင်က အောက်မေ့ဂုဏ်ပြုလိမ့်မည်။ ဘုရားသခင် အောက်မေ့ဂုဏ်ပြုသောအရာများသည် ကောင်းမှုများဖြစ်သည်။ ဤသို့ဆိုလျှင် ဘုရားသခင် အောက်မေ့ဂုဏ်ပြုခြင်းမရှိသော အရာများမှာ အဘယ်နည်း။ (၎င်းတို့သည် ပြစ်မှားမှုများနှင့် မကောင်းမှုများဖြစ်သည်။) ဤသို့အားဖြင့် လက်ရှိအချိန်တွင် မကောင်းမှုများကို ဖော်ပြပါက ယင်းတို့သည် မကောင်းမှုများ ဖြစ်သည်ကို သင်သည် လက်ခံချင်မှ လက်ခံပေလိမ့်မည်။ သို့သော် ထိုအရာများအပေါ်တွင် အရေးကြီးသော အကျိုးဆက်များ ဖြစ်ပေါ်လာသည့် နေ့တစ်နေ့ ရောက်လာလျှင်၊ ပြီးလျှင် ယင်းတို့သည် အပျက်သဘောဆောင်သော လွှမ်းမိုးမှုတစ်ခု ဖြစ်ပေါ်စေလျှင် ဤအရာတို့သည် အပြုအမူဆိုင်ရာ ပြစ်မှားမှုသက်သက်သာ မဟုတ်ဘဲ မကောင်းမှုများဖြစ်သည်ကို သင် ခံစားမိလိမ့်မည်။ ဤအရာကို သင် နားလည်သဘောပေါက်သည့်အခါ သင်သည် နောင်တရမည်ဖြစ်ပြီး “ငါ ကာကွယ်မှု အနည်းငယ် ပြုလုပ်သင့်ခဲ့သည်။ အစကတည်းက အနည်းငယ်ပို၍ တွေးတောပြီး အားထုတ်လျှင် ဤအကျိုးဆက်ကို ရှောင်နိုင်လိမ့်မည်”ဟု မိမိ ဘာသာ စဉ်းစားမိလိမ့်မည်။ သင့်စိတ်နှလုံးရှိ ဤထာဝရ အစွန်းအထင်းကို မည်သည့်အရာကမျှ ဖယ်ရှားပေးလိမ့်မည် မဟုတ်။ ထို့အပြင် ယင်းသည် သင့်အား ထာဝရ အကြွေးတင်စေလျှင် သင်သည် ဒုက္ခရောက်လိမ့်မည်။ ထို့ကြောင့် ယနေ့တွင် သင်သည် မည်သည့်နောင်တမျှမရှိဘဲ ဘုရားသခင် အောက်မေ့ဂုဏ်ပြုသည့် ပုံစံဖြင့် ရှင်းလင်းသည့် အသိစိတ်ဖြင့် တာဝန်ထမ်းကို ထမ်းဆောင်ရန်အတွက် ဘုရားသခင်က သင့်အား ပေးအပ်သော စေခိုင်းချက်တွင် သင်၏ အားအင်နှင့် စိတ်နှလုံးအပြည့်အဝထည့်ရန် ကြိုးပမ်းရမည်။ မည်သည့်အရာကို သင်လုပ်ဆောင်သည်ဖြစ်စေ ဝတ်ကျေတမ်းကျေပြုခြင်း မရှိနှင့်။ သင်သည် စိတ်လိုက်မာန်ပါ အမှားတစ်ခု ပြုလုပ်မိပြီး ယင်းက ကြီးလေးသော ပြစ်မှားမှုတစ်ခုဖြစ်လျှင် ဤသည်မှာ ထာဝရအစွန်းအထင်းတစ်ခု ဖြစ်လာလိမ့်မည်။ သင်သည် နောင်တရသည်နှင့်တစ်ပြိုင်နက် ယင်းတို့အတွက် ပြန်လည်ပေးဆပ်နိုင်လိမ့်မည် မဟုတ်ဘဲ ယင်းတို့သည် ထာဝရ နောင်တများ ဖြစ်လိမ့်မည်။ ဤလမ်းကြောင်းနှစ်ခုလုံးကို ရှင်းလင်းစွာ မြင်သင့်သည်။ ဘုရားသခင်၏ အသိအမှတ်ပြုခြင်းကို ခံရရန် မည်သည့်လမ်းကြောင်းကို သင် ရွေးချယ်သင့်သနည်း။ မည်သည့်နောင်တမျှ မရှိဘဲ သင်၏ စိတ်နှလုံး၊ ခွန်အားအလုံးစုံဖြင့် သင့်တာဝန်ကို ထမ်းဆောင်ခြင်း၊ ကောင်းမှုများကို ပြင်ဆင်ပြီး စုဆောင်းခြင်းဖြစ်သည်။ မည်သည့်အရာကို လုပ်ဆောင်သည်ဖြစ်စေ အခြားလူများ၏ တာဝန်များကို ထမ်းဆောင်ခြင်းအား နှောင့်ယှက်မည့် မကောင်းမှုကို မလုပ်နှင့်။ သမ္မာတရားကို ဆန့်ကျင်ပြီး ဘုရားသခင်ကို အာခံဆန့်ကျင်သော မည်သည့်အရာကိုမျှ မလုပ်ဆောင်နှင့်။ တစ်သက်လုံး ရရှိမည့်နောင်တများကို မဖြစ်ပေါ်စေနှင့်။ လူတစ်ဦးက ပြစ်မှားမှုများကို အလွန်အမင်း ကျူးလွန်မိပါက မည်သို့ဖြစ်သနည်း။ ၎င်းတို့သည် ဘုရားသခင်၏ ရှေ့မှောက်တွင် ၎င်းတို့အပေါ် ဘုရားသခင်၏ ဒေါသကို ဆက်လက် တိုးပွားလာနေစေခြင်းဖြစ်သည်။ သင်သည် အစဉ်သဖြင့် ဆက်လက်ပြစ်မှားနေပြီး သင့်အပေါ် ဘုရားသခင်၏ အမျက်ဒေါသသည် အစဉ် ကြီးမားလာလျှင် အဆုံး၌ သင်သည် အပြစ်ဒဏ်ပေးခြင်း ခံရမည်ဖြစ်သည်။

အပေါ်ယံတွင် လူအချို့၌ ၎င်းတို့တာဝန်များကို ထမ်းဆောင်သည့် အချိန်တစ်လျှောက်တွင် မည်သည့်အရေးကြီးသည့် ပြဿနာမျှ ရှိသည့်ပုံမပေါ်ပေ။ ၎င်းတို့သည် လူသိရှင်ကြား ဆိုးယုတ်သောအရာကို မလုပ်ပေ။ ၎င်းတို့သည် အနှောင့်အယှက်၊ အဖျက်အဆီးများ မဖြစ်ပေါ်စေကြပေ၊ သို့မဟုတ် အန္တိခရစ်တို့၏ လမ်းကြောင်းကို မလျှောက်ပေ။ ၎င်းတို့၏တာဝန်များကို ထမ်းဆောင်ရာတွင် အခြေခံစည်းမျဉ်းများနှင့်သက်ဆိုင်သော ကြီးမားသော အမှားတစ်စုံတစ်ရာ၊ သို့မဟုတ် ပြဿနာတစ်စုံတစ်ရာ ပေါ်ပေါက်လာခြင်းမရှိပေ။ သို့တိုင်အောင် သတိမမူမိလိုက်ဘဲ တိုတောင်းသည့်နှစ်အနည်းငယ်မျှအတွင်းတွင် ၎င်းတို့သည် သမ္မာတရားကို လုံးဝလက်မခံခြင်းအဖြစ်၊ မယုံကြည်သူတစ်ယောက်ဖြစ်ခြင်းအဖြစ် ထုတ်ဖော်ခံရသည်။ အဘယ်ကြောင့် ဤသို့ဖြစ်သနည်း။ အခြားလူတို့သည် အကြောင်းကိစ္စတစ်ခုကို မမြင်နိုင်သော်လည်း ဘုရားသခင်က ဤလူတို့၏ အတွင်းအကျဆုံးသော စိတ်နှလုံးကို ဆန်းစစ်ပြီး ပြဿနာကို မြင်သည်။ ၎င်းတို့သည် အစဉ်သဖြင့် ဝတ်ကျေတမ်းကျေသာလုပ်ကြပြီး မိမိတို့၏ တာဝန်များ ထမ်းဆောင်ရာတွင် နောင်တရခြင်း မရှိပေ။ အချိန်ကြာလာသည်နှင့်အမျှ ၎င်းတို့သည် သဘာဝအလျောက် ထုတ်ဖော်ခံရသည်။ နောင်တမရဘဲရှိနေသည်ဆိုသည်မှာ မည်သည့်အရာကို ဆိုလိုသနည်း။ ယင်းမှာ ၎င်းတို့သည် ဤအချိန်တစ်လျှောက်တွင် ၎င်းတို့တာဝန်များကို ထမ်းဆောင်ခဲ့သော်လည်း ယင်းတို့အပေါ် လွဲမှားသော သဘောထား၊ ဝတ်ကျေတမ်းကျေဆန်ခြင်း သဘောထား၊ သာမန်ကာလျှံကာ သဘောထားတစ်ခုဖြင့် အစဉ်ရှိကြပြီး မိမိတို့၏ တာဝန်များတွင် မိမိတို့၏ စိတ်နှလုံးအကြွင်းမဲ့ ပေးထားဖို့ မဆိုထားနှင့်၊ မည်သည့်အခါမျှ တာဝန်သိတတ်ခြင်းမရှိဆိုသည်ကို ဆိုလိုခြင်းဖြစ်သည်။ ၎င်းတို့သည် အနည်းငယ် လုံ့လစိုက်ထုတ်ကောင်း စိုက်ထုတ်နိုင်သည်၊ သို့သော် ၎င်းတို့သည် ဟန်ပြလုပ်ဆောင်နေခြင်းသာဖြစ်သည်။ ၎င်းတို့သည် မိမိတို့၏ တာဝန်များအတွက် အစွမ်းကုန် အားထုတ်ဆောင်ရွက်ခြင်း မရှိသည့်အပြင် ၎င်းတို့၏ပြစ်မှားမှုတို့သည် အဆုံးမရှိပေ။ ဘုရားသခင်၏ အမြင်တွင် ၎င်းတို့သည် မည်သည့်အခါမျှ နောင်တမရခဲ့ပေ။ ၎င်းတို့သည် အစဉ်သဖြင့် ဝတ်ကျေတမ်းကျေဖြစ်ကြသည်။ ၎င်းတို့တွင် မည်သည့်အပြောင်းအလဲမျှ လုံးဝ မရှိခဲ့ဖူးပေ။ တစ်နည်းဆိုရလျှင် ၎င်းတို့သည် ၎င်းတို့လက်ထဲရှိ မကောင်းမှုကို စွန့်လွှတ်ပြီး ဘုရားသခင်ထံ နောင်တရခြင်းမရှိပေ။ ဘုရားသခင်သည် ၎င်းတို့အတွင်း၌ နောင်တရခြင်းသဘောထားကို မမြင်ရ၊ ၎င်းတို့၏ သဘောထားတွင် ပြောင်းပြန်လှန်ပစ်မှုကို မမြင်ရပေ။ ၎င်းတို့သည် ၎င်းတို့၏တာဝန်များနှင့် ဘုရားသခင်၏ တာဝန်ပေးစေခိုင်းချက်များအပေါ် ဤသို့သော သဘောထား၊ ဤသို့သော နည်းလမ်းမျိုး ထားရှိခြင်းကို ဆက်လက် ပြုလုပ်ကြသည်။ အချိန်တစ်လျှောက်လုံးတွင် ဤခေါင်းမာသော၊ မလျှော့သော စိတ်သဘောထားတွင် ပြောင်းလဲမှုမရှိပေ။ ထို့အပြင် ၎င်းတို့သည် ဘုရားသခင်အပေါ် အကြွေးတင်သည်ဟု လုံးဝ မခံစားရ၊ ၎င်းတို့၏ ဝတ်ကျေတမ်းကျေဆန်ခြင်းသည် ပြစ်မှားမှုဖြစ်သည်၊ မကောင်းသည့် လုပ်ရပ်ဖြစ်သည်ဟု လုံးဝ မခံစားရပေ။ ၎င်းတို့၏ စိတ်နှလုံးထဲတွင် မိမိကိုယ်ကို စွပ်စွဲဖို့မဆိုထားနှင့်၊ အကြွေးတင်ခြင်း၊ အပြစ်ရှိသည်ဟု ခံစားရခြင်း၊ မိမိကိုယ်ကို အပြစ်တင်ခြင်းတို့ မရှိပေ။ အချိန်များစွာ ကုန်ဆုံးလာသည်နှင့်အမျှ ဤလူစားမျိုးသည် ကုစား၍ မရနိုင်တော့ဆိုသည်ကို ဘုရားသခင်က မြင်သည်။ ဘုရားသခင်က မည်သည့်အရာကို ပြောသည်ဖြစ်စေ၊ တရားဒေသနာမည်မျှကို ၎င်းတို့ကြားသည်ဖြစ်စေ၊ သို့မဟုတ် သမ္မာတရားကို မည်မျှနားလည်သည်ဖြစ်စေ ၎င်းတို့စိတ်နှလုံးသည် တို့ထိခံရခြင်း မရှိဘဲ ၎င်းတို့သဘောထားသည်လည်း ပြောင်းလဲခြင်း၊ သို့မဟုတ် နောက်ပြန်လှည့်ခြင်းမရှိပေ။ ဘုရားသခင်က ဤအရာကိုမြင်ပြီး “ဤလူအတွက် မျှော်လင့်ချက်မရှိတော့။ ငါပြောသည့် မည်သည့်အရာကမျှ ၎င်းတို့စိတ်နှလုံးကို မတို့ထိ။ ငါပြောသည့် မည်သည့်အရာကမျှ ၎င်းတို့ကို နောက်ပြန်မလှည့်စေပေ။ ၎င်းတို့ကို ပြောင်းလဲရန် နည်းလမ်းမရှိ။ ဤသူသည် တာဝန်ကို ထမ်းဆောင်ရန် မသင့်တော်။ ငါ၏အိမ်တွင် အလုပ်လုပ်ပေးရန် မသင့်တော်” ဟု ဆိုသည်။ အဘယ်ကြောင့် ဘုရားသခင်က ဤသို့ဆိုသနည်း။ ယင်းမှာ ၎င်းတို့သည် ၎င်းတို့တာဝန်ကို ထမ်းဆောင်ပြီး အလုပ်လုပ်သောအခါ တစ်သမတ်တည်း ဝတ်ကျေတမ်းကျေပြုသောကြောင့် ဖြစ်သည်။ ၎င်းတို့သည် ပြုပြင်ခြင်းကို မည်မျှခံရပြီး သည်းခံခြင်းနှင့် စိတ်ရှည်ခြင်းတို့ကို မည်မျှလက်ကမ်းခံရပါစေ သက်ရောက်မှုမရှိဘဲ ၎င်းတို့ကို အမှန်တကယ် နောင်တရအောင်၊ သို့မဟုတ် ပြောင်းလဲအောင် မပြုလုပ်နိုင်သောကြောင့်ဖြစ်သည်။ ယင်းက ၎င်းတို့ကို ၎င်းတို့တာဝန်ကိုကောင်းမွန်စွာ ဆောင်ရွက်အောင် မပြုလုပ်နိုင်ပေ၊ သမ္မာတရားကို လိုက်စားခြင်း လမ်းကြောင်းပေါ်သို့ စတင်လျှောက်လှမ်းရန် အခွင့်ကို မပေးနိုင်ပေ။ ထို့ကြောင့် ဤသူသည် ကုစား၍မရနိုင်တော့ပေ။ လူတစ်ယောက်သည် ကုစား၍ မရနိုင်တော့ဟု ဘုရားသခင်က သတ်မှတ်သောအခါ သူသည် ဤသူအပေါ်တွင် တင်းကျပ်စွာ ထိန်းချုပ်ထားဦးမည်လော။ ဤသို့ ပြုလုပ်မည်မဟုတ်ပေ။ ဘုရားသခင်က ၎င်းတို့ကို စွန့်လွှတ်လိမ့်မည်ဖြစ်သည်။ အချို့လူတို့က “ဘုရားသခင်၊ ကျွန်ုပ်ကို သက်ညှာတော်မူပါ။ ဒုက္ခခံစားရစေရန် မပြုလုပ်ပါနှင့်။ ကျွန်ုပ်ကို ပဲ့ပြင်ဆုံးမခြင်း မပြုလုပ်ပါနှင့်။ ကျွန်ုပ်ကို လွတ်လပ်ခွင့်အချို့ပေးပါလော့။ အမှုအရာများကို အနည်းငယ် ဝတ်ကျေတမ်းကျေဖြစ်စွာ လုပ်ဆောင်ခွင့်ပြုပါ။ အနည်းငယ် အပျော်အပါး လိုက်စားခွင့်ပေးပါ။ ကိုယ့်ကိုယ်ကိုယ်၏ အရှင်သခင် ဖြစ်ခွင့်ပေးပါ” ဟူ၍ အစဉ်သဖြင့် တောင်းပန်ကြသည်။ ၎င်းတို့သည် ချုပ်ထိန်းခြင်းကို မခံလိုကြပေ။ ဘုရားသခင်က “သင်သည် မှန်သောလမ်းကို မလျှောက်လိုသောကြောင့် ငါသင့်ကို စွန့်လွှတ်မည်။ ငါသည် သင့်ကို လွတ်လပ်ခွင့်ပေးမည်။ သွား၍ သင်အလိုရှိသောအရာကို လုပ်ဆောင်လော့။ သင်သည် ကုစား၍မရနိုင်တော့သောကြောင့် ငါသင့်ကို ကယ်တင်မည် မဟုတ်” ဟု ဆိုသည်။ ကုစား၍မရနိုင်တော့သောသူတို့၌ အသိတရားတစ်စုံတစ်ရာရှိသလော။ အကြွေးတင်သည်ဟူသော ခံစားချက်တစ်စုံတစ်ရာရှိသလော။ အပြစ်တင်သည့် ခံစားချက် တစ်စုံတစ်ရာရှိသလော။ ၎င်းတို့သည် ဘုရားသခင်၏ အပြစ်တင်မှု၊ ပဲ့ပြင်ဆုံးမမှု၊ ရိုက်နှက်မှုနှင့် တရားစီရင်မှုကို ခံစားသိရှိနိုင်သလော။ ယင်းကို ၎င်းတို့မခံစားနိုင်ပေ။ ဤအရာတို့တွင် မည်သည့်အရာကိုမျှ ၎င်းတို့သတိမပြုမိပေ။ ဤအရာတို့သည် ၎င်းတို့စိတ်နှလုံးများထဲတွင် မှေးမှိန်နေသည်၊ သို့မဟုတ် ရှိပင် မရှိပေ။ လူတစ်ယောက်သည် ဤအဆင့်သို့ ရောက်ရှိသောအခါ စိတ်နှလုံးထဲတွင် ဘုရားသခင်မရှိတော့၍ ကယ်တင်ခြင်းကို ရရှိနိုင်သေးသလော။ ပြောရန် ခက်သည်။ လူတစ်ယောက်၏ ယုံကြည်ခြင်းသည် ဤသို့သောနေရာသို့ ရောက်သောအခါတွင် သူသည် အန္တရာယ်ရှိပြီဖြစ်သည်။ သင်တို့သည် ဤအကျိုးဆက်ကို ရှောင်ကြဉ်ပြီး ဤသို့သောအခြေအနေ မပေါ်ပေါက်စေဖို့ သေချာစေရန်အတွက် မည်သို့အားထုတ်သင့်သည်၊ မည်သို့လက်တွေ့လုပ်ဆောင်သင့်သည်နှင့် မည်သည့်လမ်းကြောင်းကို ရွေးချယ်သင့်သည်တို့ကို သိကြသလော။ အရေးကြီးဆုံးအရာမှာ ပထမဦးစွာ မှန်ကန်သောလမ်းကြောင်းကို ရွေးချယ်ဖို့ဖြစ်သည်။ ထို့နောက် လက်ရှိအချိန်တွင် သင်ထမ်းဆောင်သင့်သည့် တာဝန်ကို ကောင်းမွန်စွာ ထမ်းဆောင်ခြင်းတွင် အာရုံစူးစိုက်ရန်ဖြစ်သည်။ ဤသည်မှာ အနိမ့်ဆုံးစံနှုန်း၊ အခြေခံအကျဆုံး စံနှုန်းဖြစ်သည်။ ဤအချက်ကို အခြေခံ၍ သင်သည် သမ္မာတရားကို ရှာဖွေသင့်ပြီး မိမိ၏ တာဝန်ကို စံနှုန်းပြည့်မီအောင် ထမ်းဆောင်ခြင်းတည်းဟူသော စံနှုန်းကို ရရှိရန် ကြိုးပမ်းအားထုတ်သင့်သည်။ အကြောင်းမှာ သင့်အား ဘုရားသခင်နှင့် ဆက်သွယ်ပေးသည့် ဆက်ဆံရေးကို သိသိသာသာ အထင်ဟပ်ဆုံးသော အရာသည် သင့်အပေါ် ဘုရားသခင်မှ အပ်နှံသည့် အကြောင်းအရာများနှင့် သင့်ကို ဘုရားသခင် ချပေးသည့် တာဝန်အပေါ် သင် ခံယူသည့် ပုံစံနှင့် သင့်တွင်ရှိသော သဘောထားဖြစ်သည်။ အမြင်သာဆုံးနှင့် လက်တွေ့အကျဆုံးသောအရာမှာ ဤပြဿနာ ဖြစ်သည်။ ဘုရားသခင်သည် စောင့်ဆိုင်းနေသည်။ သင်၏သဘောထားကို သူမြင်လိုသည်။ ဤအရေးကြီးသည့်အဆင့်တွင် သင်သည် မိမိ၏ အနေအထားကို ဘုရားသခင်သိစေရန်၊ သူ၏ တာဝန်ပေးစေခိုင်းချက်ကို လက်ခံရန်နှင့် မိမိ၏တာဝန်ကို ကောင်းစွာ ထမ်းဆောင်ရန် အဆောတလျင်ဖြင့် လုပ်ဆောင်သင့်သည်။ ဤအရေးပါသော အချက်ကို သင် နားလည်သဘောပေါက်ပြီး ဘုရားသခင်မှ သင့်ကို ပေးအပ်သော စေခိုင်းချက်ကို ကောင်းမွန်စွာ ဖြည့်ဆည်းသည့်အခါတွင် ဘုရားသခင်နှင့် သင်၏ ဆက်ဆံရေးသည် ပုံမှန်ဖြစ်လိမ့်မည်။ ဘုရားသခင်က သင့်အား အလုပ်တာဝန်တစ်ခုကို အပ်နှံသောအခါ၊ သို့မဟုတ် တာဝန်တစ်ခုကို ထမ်းဆောင်ရန် ပြောသောအခါ သင်၏ သဘောထားသည် ပြီးစလွယ်ဖြင့် စိတ်မပါဖြစ်နေလျှင်၊ ယင်းကို လေးလေးနက်နက် မခံယူလျှင် ဤသည်မှာ သင်၏ စိတ်နှလုံးနှင့် ခွန်အားအလုံးစုံကို ပေးခြင်းနှင့် ဆန့်ကျင်ဘက် အတိအကျပင် မဟုတ်သလော။ သင်၏တာဝန်ကို ဤနည်းအားဖြင့် သင် ကောင်းမွန်စွာ ထမ်းဆောင်နိုင်သလော။ သေချာပေါက် မထမ်းဆောင်နိုင်ပေ။ သင်သည် မိမိ၏တာဝန်ကို စံနှုန်းပြည့်မီသည်အထိ ထမ်းဆောင်မည်မဟုတ်။ သို့ဖြစ်၍ သင်၏တာဝန်ကို ထမ်းဆောင်သည့်အချိန်တွင် သင်၏ သဘောထားအပြင် သင်ရွေးချယ်သည့် နည်းစနစ်နှင့် လမ်းကြောင်းတို့က အတိမ်းအစောင်းမခံနိုင်အောင် အရေးကြီးလှသည်။ မိမိတို့၏ တာဝန်များကို ကောင်းစွာ ထမ်းဆောင်ရန် ပျက်ကွက်သူများသည် ဘုရားသခင်ကို နှစ်ပေါင်းမည်မျှ ယုံကြည်ခဲ့သည်ဖြစ်စေ ဖယ်ရှားရှင်းလင်းခံရလိမ့်မည်။

ကောက်နုတ်ချက် (၃၂)

လူများစွာတို့သည် ၎င်းတို့၏တာဝန်များကို ဝတ်ကျေတမ်းကျေသာ လုပ်ကြသည်။ ၎င်းတို့သည် ဘာသာတရားမရှိသူများအတွက် အလုပ်လုပ်ပေးနေရသကဲ့သို့ မည်သည့်အခါကမျှ တာဝန်ကို အလေးအနက်မထားကြပေ။ အရာအားလုံးသည် ရယ်စရာပြက်လုံးတစ်ခု ဖြစ်သကဲ့သို့ ၎င်းတို့သည် ကိစ္စများကို အကြမ်းဖျင်းဆန်ကာ အပေါ်ယံလျှပ်၍ ခပ်ညံ့ညံ့ဖြစ်ပြီး ပေါ့ပေါ့ဆဆနည်းလမ်းဖြင့် လုပ်ကြသည်။ ဤသည်မှာ အဘယ်ကြောင့်နည်း။ ၎င်းတို့သည် အလုပ်လုပ်ပေးနေကြသော ဘာသာတရားမရှိသူများ၊ တာဝန်များကိုထမ်းဆောင်နေကြသော မယုံကြည်သူများ ဖြစ်ကြသည်။ ဤလူများသည် အလွန်အမင်း ရှုပ်ကြသည်၊ ၎င်းတို့သည် အကျင့်ပျက်ပြီး ထိန်းမနိုင်သိမ်းမရ ဖြစ်နေကြသည်။ ထို့ပြင် ၎င်းတို့သည် ဘာသာတရားမရှိသူများနှင့် ဘာမျှမထူးခြားပေ။ ၎င်းတို့ကိုယ်တိုင်အတွက် ကိစ္စများကို ၎င်းတို့လုပ်သောအခါ ၎င်းတို့သည် သေချာပေါက် ဝတ်ကျေတမ်းကျေ မလုပ်ကြပေ။ သို့ဆိုလျှင် ၎င်းတို့၏တာဝန်များကို လုပ်ဆောင်ခြင်းနှင့်ပတ်သက်လာသောအခါ ၎င်းတို့သည် အဘယ်ကြောင့် နည်းနည်းလေးမျှ အလေးအနက် မထားကြသနည်း သို့မဟုတ် လုံ့လဝီရိယ မရှိကြသနည်း။ ၎င်းတို့ မည်သည့်အရာကို လုပ်ပါစေ၊ မည်သည့်တာဝန်ကို ထမ်းဆောင်ပါစေ၊ ပျော်စေပြက်စေဖြစ်ခြင်းနှင့် ဒုက္ခပေးခြင်း အရည်အသွေးရှိ၏။ ဤလူများသည် အမြဲတမ်း ဝတ်ကျေတမ်းကျေလုပ်ကြပြီး ၎င်းတို့နှင့်ပတ်သက်၍ လိမ်လည်လှည့်ဖြားတတ်သည့် အရည်အသွေးတစ်ရပ် ရှိသည်။ ဤကဲ့သို့သောလူများတွင် လူ့သဘာဝရှိသလော။ ၎င်းတို့တွင် သေချာပေါက်လူ့သဘာဝ မရှိကြပေ။ ၎င်းတို့တွင် အသိတရားနှင့် အသိစိတ် ပမာဏအနည်းငယ်မျှပင် မရှိကြပေ။ မြည်းရိုင်းများ သို့မဟုတ် မြင်းရိုင်းများကဲ့သို့ပင် ၎င်းတို့သည် အမြဲတမ်း စီမံခန့်ခွဲပေးဖို့နှင့် ကြီးကြပ်ပေးဖို့ လိုအပ်သည်။ ၎င်းတို့သည် ဘုရားအိမ်တော်ကို လိမ်လည်ပြီး လှည့်စားကြသည်။ ဤသည်က ၎င်းတို့သည် သူ့အပေါ် ယုံကြည်ခြင်းအစစ်အမှန်တစ်စုံတစ်ရာ ပိုင်ဆိုင်သည်ဟု ဆိုလိုသလော။ ၎င်းတို့သည် သူ့အတွက် မိမိတို့ကိုယ်ကို အသုံးခံနေခြင်းဖြစ်သလော။ ၎င်းတို့သည် အလုပ်လုပ်ပေးဖို့ သေချာပေါက် စံမမီသကဲ့သို့ အရည်အချင်းမပြည့်မီပေ။ ထိုကဲ့သို့သောလူများကို အခြားသူတစ်ဦးဦးမှ အလုပ်ခန့်ခဲ့ပါက ရက်အနည်းငယ်အတွင်းတွင်ပင် ၎င်းတို့ အလုပ်ဖြုတ်ခံရလိမ့်မည်။ ဘုရားအိမ်တော်တွင် ၎င်းတို့သည် အလုပ်လုပ်ပေးသူများနှင့် ခန့်အပ်ထားသော အလုပ်သမားများဖြစ်ကြပြီး ဖယ်ရှားရှင်းလင်းခြင်းကိုသာ ခံရနိုင်သည်ဟု ဆိုလျှင် ယင်းသည် လုံးလုံးလျားလျား မှန်ကန်တိကျသည်။ လူအတော်များများသည် ၎င်းတို့၏တာဝန်များကို ထမ်းဆောင်နေစဉ် မကြာခဏ ဝတ်ကျေတမ်းကျေ လုပ်ကြသည်။ ပြုပြင်ခြင်း ခံရသောအခါ ၎င်းတို့သည် သမ္မာတရားကို လက်ခံဖို့ ငြင်းဆန်နေဆဲဖြစ်သည်။ ၎င်းတို့၏လိုရင်းကို ခေါင်းမာစွာ ငြင်းခုံရင်းနှင့် ဘုရားအိမ်တော်က ၎င်းတို့အပေါ် မတရားကြောင်း၊ သနားညှာတာမှုနှင့် သည်းခံနိုင်မှုတို့ ကင်းမဲ့ကြောင်းဟူ၍ပင် မကျေမနပ်ပြောဆိုကြသည်။ ဤသည်မှာ ယုတ္တိကင်းမဲ့သည် မဟုတ်လော။ ပို၍ အရှိအတိုင်းဆိုရလျှင် ဤသည်မှာ မာနထောင်လွှားသော စိတ်သဘောထားတစ်ခုဖြစ်ပြီး ၎င်းတို့တွင် အသိတရားနှင့် အသိစိတ် စိုးစဉ်းမျှပင် မရှိပေ။ ဘုရားသခင်ကို အစစ်အမှန် ယုံကြည်သောသူများသည် အနည်းဆုံးအနေဖြင့် သမ္မာတရားကို လက်ခံနိုင်ရမည်ဖြစ်ပြီး အသိတရားနှင့် အသိစိတ်တို့ကို ချိုးဖျက်ခြင်းမရှိဘဲ အမှုအရာများကို လုပ်ဆောင်နိုင်ရမည်။ ပြုပြင်ခြင်းခံဖို့ လက်ခံရန် သို့မဟုတ် ကျိုးနွံနာခံရန် မတတ်နိုင်သောလူများသည် မာနထောင်လွှားလွန်းသည်၊ မိမိကိုယ်ကို မှန်ကန်သည်ဟု ယူမှတ်လွန်းပြီး တကယ့်ကို ယုတ္တိမတန်ကြချေ။ ၎င်းတို့ကို လူ့တိရစ္ဆာန်များဟု ခေါ်ဖို့ဆိုသည်မှာ ချဲ့ကားပြောခြင်း မဟုတ်ပါ၊ အဘယ်ကြောင့်ဆိုသော် ၎င်းတို့သည် ၎င်းတို့လုပ်သမျှတွင် လုံးလုံးလျားလျား ဂရုမစိုက်သောကြောင့်ဖြစ်သည်။ အမှုအရာများကို ၎င်းတို့ စိတ်တိုင်းကျ အတိအကျ လုပ်ဆောင်ပြီး အကျိုးဆက်များအတွက် အလေးထားမှုတစ်ခုမျှမရှိပေ။ ပြဿနာတက်လာလျှင် ၎င်းတို့ ဂရုမစိုက်ပေ။ ဤကဲ့သို့သောလူများသည် အလုပ်လုပ်ပေးဖို့ အရည်အချင်းမပြည့်မီပေ။ ၎င်းတို့၏တာဝန်များကို ဤနည်းအတိုင်း ၎င်းတို့သဘောထားကြသောကြောင့် အခြားလူများသည် ၎င်းတို့ကို ကြည့်မနေနိုင်တော့ဘဲ ၎င်းတို့အပေါ် ယုံကြည်စိတ်ချမှု ကင်းမဲ့လာကြသည်။ သို့ဆိုလျှင် ဘုရားသခင်သည် ၎င်းတို့အပေါ် ယုံကြည်စိတ်ချမှုရှိနိုင်သလော။ ဤအနိမ့်ဆုံးစံနှုန်းကိုပင် မပြည့်မီသဖြင့် ၎င်းတို့သည် အလုပ်လုပ်ပေးဖို့ အရည်အချင်းမပြည့်မီကြဘဲ ဖယ်ရှားရှင်းလင်းခြင်း ခံရနိုင်သည်။ လူအချို့သည် မည်မျှလောက်အထိ မာနထောင်လွှားပြီး မိမိကိုယ်ကို မှန်သည်ဟု ယူမှတ်နိုင်ကြသနည်း။ ၎င်းတို့သည် အရာအားလုံးကို ၎င်းတို့လုပ်နိုင်သည်ဟု အမြဲတမ်း ထင်နေကြသည်။ ၎င်းတို့အတွက် မည်သည့်အရာကို စီစဉ်ပေးထားပါစေ ၎င်းတို့က “ဤသည်မှာ လွယ်ကူသည်။ ကိစ္စမရှိပါ။ ယင်းကို ကျွန်ုပ် ကိုင်တွယ်နိုင်သည်။ ကျွန်ုပ်ကို သမ္မာတရားစည်းမျဉ်းများအကြောင်း တစ်ယောက်ယောက်က မိတ်သဟာယပြုပေးဖို့ မလိုအပ်ပါ။ ကိုယ့်ကိုယ်ကိုယ် စောင့်ကြည့်စစ်ဆေးနိုင်ပါသည်” ဟု ၎င်းတို့ ပြောကြသည်။ ဤသို့သောသဘောထားမျိုး အမြဲတမ်း ရှိနေခြင်းဖြင့် ခေါင်းဆောင်များရော အမှုဆောင်များပါ ဤလူများကို ကြည့်မနေနိုင်တော့ဘဲ ၎င်းတို့လုပ်သည့်ကိစ္စများတွင် ယုံကြည်စိတ်ချမှု ကင်းမဲ့လာသည်။ ဤလူများသည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောလူများ မဟုတ်လော။ အကယ်၍ တစ်စုံတစ်ယောက်သည် အလွန်အမင်း မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ပါက ဤသည်မှာ ရှက်ဖွယ်ကောင်းသော အပြုအမူဖြစ်သည်။ ထို့ပြင် မပြောင်းလဲပါက ၎င်းတို့၏တာဝန်များကို မည်သည့်အခါမျှ ပြည့်ပြည့်ဝဝ ထမ်းဆောင်လိမ့်မည်မဟုတ်ပေ။ လူတစ်ဦးသည် မိမိ၏တာဝန်များကို ထမ်းဆောင်ရာတွင် မည်သည့်သဘောထားရှိသင့်သနည်း။ အနည်းဆုံးအနေဖြင့် လူတစ်ဦးတွင် တာဝန်သိစိတ်ရှိသင့်သည်။ လူတစ်ဦးတွင် အခက်အခဲများနှင့် ပြဿနာများ မည်မျှရှိနေပါစေ သမ္မာတရားစည်းမျဉ်းများကို ရှာဖွေသင့်သည်၊ ဘုရားအိမ်တော်မှ သတ်မှတ်ထားသော စံနှုန်းများကို နားလည်သင့်ပြီး ၎င်း၏တာဝန်များကို ထမ်းဆောင်ခြင်းဖြင့် မည်သည့်ရလဒ်များ ရသင့်သည်ကို သိသင့်သည်။ အကယ်၍ လူတစ်ဦးသည် ဤအချက်သုံးချက်ကို သဘောပေါက်နိုင်ပါက ၎င်း၏တာဝန်များကို ပြည့်ပြည့်ဝဝ အလွယ်တကူ ထမ်းဆောင်နိုင်မည်။ မည်သည့်တာဝန်များကို ထမ်းဆောင်သည်ဖြစ်စေ စည်းမျဉ်းများကို ရှေးဦးစွာ နားလည်ပါက၊ ဘုရားအိမ်တော်၏ သတ်မှတ်ချက်များကို နားလည်ပါက၊ ပြီးလျှင် ၎င်းတို့ ရသင့်သောရလဒ်များကို သိပါက ၎င်းတို့၏တာဝန်များကို ထမ်းဆောင်ဖို့အတွက် လမ်းကြောင်းတစ်ခု ၎င်းတို့တွင် ရှိပြီမဟုတ်လော။ ထို့ကြောင့် တာဝန်များကို ထမ်းဆောင်ရာတွင် လူတစ်ဦး၏သဘောထားသည် အလွန်အရေးကြီးသည်။ သမ္မာတရားကို မချစ်မနှစ်သက်သူများသည် ၎င်းတို့၏တာဝန်များကို ဝတ်ကျေတမ်းကျေသာ ထမ်းဆောင်ကြသည်၊ ၎င်းတို့တွင် မှန်ကန်သော သဘောထားမရှိကြပေ။ ၎င်းတို့သည် သမ္မာတရားစည်းမျဉ်းများကို မည်သည့်အခါမျှ မရှာဖွေကြပေ။ ပြီးလျှင် ဘုရားအိမ်တော်၏ သတ်မှတ်ချက်များအကြောင်းနှင့် မည်သည့်ရလဒ်များကို ၎င်းတို့ ရသင့်သည်ဆိုသည်ကို ၎င်းတို့ မစဉ်းစားကြပေ။ ၎င်းတို့သည် ၎င်းတို့၏တာဝန်များကို မည်သို့ ပြည့်ပြည့်ဝဝ ထမ်းဆောင်နိုင်ကြသနည်း။ အကယ်၍ သင်သည် ဘုရားသခင်အပေါ် ရိုးသားစစ်မှန်စွာ ယုံကြည်သူ တစ်စုံတစ်ဦးဖြစ်ပါက သင်ဝတ်ကျေတမ်းကျေလုပ်သောအခါ သူ့ထံ သင်ဆုတောင်းရမည်၊ ပြီးလျှင် သင့်ကိုယ်သင် ပြန်လည်သုံးသပ်ပြီး သင့်ကိုယ်သင် သိရမည်။ သင်၏ဖောက်ပြန်ပျက်စီးသောစိတ်သဘောထားများကို ပုန်ကန်ရမည်၊ သမ္မာတရားစည်းမျဉ်းများနှင့်ပတ်သက်ပြီး ကြိုးစားအားထုတ်ရမည်၊ ပြီးလျှင် သူ၏ သတ်မှတ်ထားသော စံနှုန်းများ ပြည့်မီဖို့ အားထုတ်ရမည်။ သင့်တာဝန်ကို ဤနည်းအတိုင်း ထမ်းဆောင်ခြင်းဖြင့် သင်သည် ဘုရားအိမ်တော်၏ သတ်မှတ်ချက်များကို တဖြည်းဖြည်း ပြည့်ဝလိမ့်မည်။ အမှန်တကယ်တွင် သင့်တာဝန်ကို ကောင်းစွာထမ်းဆောင်ရန် အလွန်မခက်ခဲပေ။ အသိတရားနှင့် အသိစိတ်ရှိခြင်း၊ ဖြောင့်မှန်ပြီး လုံ့လရှိခြင်းနှင့်သာဆိုင်သည်။ စိတ်ထက်သန်စွာ အလုပ်လုပ်ပြီး ရလဒ်အနေဖြင့် အောင်မြင်သွားသော ဘာသာတရားမရှိသူများစွာ ရှိသည်။ ၎င်းတို့သည် သမ္မာတရားစည်းမျဉ်းများအကြောင်း တစ်ခုမျှ မသိပေ။ ဤသို့ဆိုလျှင် ၎င်းတို့သည် အဘယ်သို့ အလွန်အဆင်ပြေကြသနည်း။ ၎င်းတို့သည် စဉ်းစားနှိုင်းချိန်ပြီး လုံ့လရှိသောကြောင့်ဖြစ်သည်။ ထို့ကြောင့် ၎င်းတို့သည် ထက်သန်စွာနှင့် စေ့စပ်စွာ အလုပ်လုပ်နိုင်ပြီး ဤနည်းအားဖြင့် အလွယ်တကူ လုပ်ဆောင်ပြီးစီးနိုင်သည်။ ဘုရားအိမ်တော်၏ မည်သည့်တာဝန်များကမျှ အလွန် မခက်ခဲပေ။ သင်၏ စိတ်နှလုံးအပြည့်အဝထည့်သွင်းပြီး အကောင်းဆုံးကြိုးစားသရွေ့ သင် ကောင်းစွာလုပ်ဆောင်နိုင်သည်။ သင်သည် မဖြောင့်မတ်လျှင်၊ သင်လုပ်ဆောင်သမျှ၌ လုံ့လမရှိလျှင်၊ သင့်ကိုယ်သင် ဒုက္ခမရောက်အောင် အစဉ် ကြိုးစားနေလျှင်၊ သင်သည် အစဉ်သဖြင့် ဝတ်ကျေတမ်းကျေဖြစ်ပြီး အရာရာကို ဖြစ်သလိုလုပ်လျှင်၊ ရလဒ်အနေဖြင့် သင်၏တာဝန်ကို ကောင်းစွာမထမ်းဆောင်ဘဲ အမှားများလုပ်ပြီး ဘုရားအိမ်တော်ကို သင် ထိခိုက်နစ်နာစေလျှင် ယင်းမှာ သင်က မကောင်းမှုလုပ်နေသည်ဟု ဆိုလိုပေသည်။ ထိုအရာသည် ဘုရားသခင်ကို အလွန်မုန်းတီးစေသည့် ပြစ်မှားမှုတစ်ခု ဖြစ်လာလိမ့်မည်။ ဧဝံဂေလိဖြန့်ဝေခြင်း၏ အဓိကအချိန်များတွင် သင်သည် သင့်တာဝန်တွင် ရလဒ်ကောင်းများမရဘဲ အပြုသဘောဆောင်သော အခန်းကဏ္ဍတစ်ခုကို မလုပ်ဆောင်ပါက သို့မဟုတ် သင်က အနှောင့်အယှက်၊ အဖျက်အဆီးများဖြစ်ပေါ်စေပါက အလိုအလျောက်ပင် ဘုရားသခင်က သင့်ကို အလွန်မုန်းတီးမည်ဖြစ်ပြီး ဖယ်ရှားရှင်းလင်းခြင်း ခံရမည်ဖြစ်ကာ သင်၏ ကယ်တင်ခြင်း အခွင့်အရေးကို ဆုံးရှုံးရလိမ့်မည်။ ဤသည်မှာ သင်၏ ထာဝရနောင်တ ဖြစ်လိမ့်မည်။ သင်၏တာဝန်ကို ထမ်းဆောင်ခြင်းအတွက် ဘုရားသခင်က သင့်အား ချီးမြှောက်ခြင်းသည် သင်၏ ကယ်တင်ခြင်းရရန် တစ်ခုတည်းသော အခွင့်အရေးဖြစ်သည်။ သင်သည် တာဝန်မဲ့လျှင်၊ ပေါ့တန်စွာ သဘောထားပြီး ဝတ်ကျေတမ်းကျေ လုပ်ဆောင်လျှင် ဤသည်မှာ သင်က သမ္မာတရားနှင့် ဘုရားသခင်ကို ဆက်ဆံနေသည့် သဘောထားဖြစ်သည်။ သင်သည် အနည်းငယ်မျှပင် ရိုးသားစစ်မှန်ခြင်း၊ သို့မဟုတ် ကျိုးနွံနာခံခြင်းမရှိလျှင် ဘုရားသခင်၏ ကယ်တင်ခြင်းကို အဘယ်သို့ ရနိုင်မည်နည်း။ ယခုအခါတွင် အချိန်က အလွန်တန်ဖိုးရှိသည်။ နေ့ရက်တိုင်း၊ မိနစ်တိုင်းက အရေးပါသည်။ သမ္မာတရားကို သင်မရှာဖွေလျှင်၊ အသက်ဝင်ရောက်မှုကို အာရုံမစိုက်လျှင်၊ သင်၏တာဝန်တွင် ဝတ်ကျေတမ်းကျေဖြစ်ပြီး ဘုရားသခင်ကို လှည့်စားလျှင် ယင်းမှာ အမှန်တကယ်ပင် မလျော်ကန်ဘဲ အန္တရာယ်ရှိပေသည်။ သင်သည် ဘုရားသခင်ကို အလွန်မုန်းတီးစေပြီး ဘုရားသခင်၏ ဖယ်ရှားရှင်းလင်းခြင်းခံရသည်နှင့် သန့်ရှင်းသောဝိညာဉ်တော်က သင့်အထဲတွင် အလုပ်လုပ်တော့မည် မဟုတ်သကဲ့သို့ ယင်းကို ပြန်ပြောင်း၍ မရနိုင်တော့ပေ။ တစ်ခါတစ်ရံတွင် လူတစ်ယောက်က တစ်မိနစ်အတွင်း လုပ်လိုက်သည့်အရာက ၎င်းတို့၏ဘဝကို ဖျက်ဆီးပစ်နိုင်သည်။ တစ်ခါတစ်ရံတွင် ဘုရားသခင်၏ စိတ်သဘောထားကို ပြစ်မှားစော်ကားသည့် စကားလုံးတစ်လုံးတည်းကြောင့် လူတစ်ဦးသည် ထုတ်ဖော်ခံရပြီး ဖယ်ရှားရှင်းလင်းခြင်းခံရသည်။ ဤသည်မှာ မိနစ်ပိုင်းအနည်းငယ်အတွင်းတွင်ပင် ဖြစ်ပျက်သွားနိုင်သည့် အရာတစ်ခု မဟုတ်လော။ ယင်းမှာ ၎င်းတို့၏တာဝန်များကို ထမ်းဆောင်လင့်ကစား အမြဲ လက်လွတ်စပယ် ပြုမူသည့်၊ မဆင်မခြင် ပြုမူသည့်၊ အထိန်းအကွပ်မဲ့စွာ ပြုမူသည့် လူအချို့ကဲ့သို့ပင်ဖြစ်သည်။ ၎င်းတို့သည် အခြေခံအားဖြင့် ဘာသာတရားမရှိသူများနှင့် မယုံကြည်သူများ ဖြစ်ကြပြီး ၎င်းတို့ မည်သည်ကို လုပ်သည်ဖြစ်စေ ၎င်းတို့သည် ကိစ္စများကို ရှုပ်ပွနေအောင် လုပ်ကြသည်။ ရလဒ်အနေဖြင့် အဆိုပါလူများသည် ဘုရားအိမ်တော်သို့ ဆုံးရှုံးမှုများကို ယူဆောင်လာပေးသည်သာမက ၎င်းတို့၏ ကယ်တင်ခြင်း ခံရနိုင်သည့်အခွင့်အရေးကိုလည်း လက်လွှတ်ဆုံးရှုံးရသည်။ ဤနည်းဖြင့် ၎င်းတို့သည် ၎င်းတို့၏တာဝန်များ ထမ်းဆောင်ဖို့ ၎င်းတို့၏ အရည်အချင်းများကို အသိမ်းခံလိုက်ရသည်။ ဆိုလိုသည်မှာ ၎င်းတို့သည် ထုတ်ဖော်ခံရပြီး ဖယ်ရှားရှင်းလင်းခြင်းခံရခြင်းဖြစ်ပြီး ယင်းသည် ဝမ်းနည်းဖွယ်ကိစ္စတစ်ရပ်ဖြစ်သည်။ ၎င်းတို့အထဲမှအချို့သည် နောင်တရလိုသော်လည်း ၎င်းတို့ အခွင့်အရေးရလိမ့်မည်ဟု သင်တို့ ထင်သလော။ ဖယ်ရှားရှင်းလင်းခြင်းခံလိုက်ရသည်နှင့်တစ်ပြိုင်နက် ၎င်းတို့၏အခွင့်အရေးကို ၎င်းတို့ ဆုံးရှုံးပြီးဖြစ်သွားလိမ့်မည်။ ထို့ပြင် ဘုရားသခင်၏ပစ်ပယ်ခြင်းကို ခံလိုက်ရသည်နှင့်တစ်ပြိုင်နက် မိမိတို့ကိုယ်ကို ပြန်အဖတ်ဆယ်ဖို့ဆိုသည်မှာ ၎င်းတို့အတွက် မဖြစ်နိုင်သလောက်ဖြစ်သွားလိမ့်မည်။

ဘုရားသခင်က မည်သည့်လူစားမျိုးကို ကယ်တင်သနည်း။ ၎င်းတို့အားလုံးသည် အသိစိတ်နှင့် ဆင်ခြင်တုံတရားရှိပြီး သမ္မာတရားကို လက်ခံနိုင်သည်ဟု ဆိုနိုင်သည်။ အဘယ်ကြောင့်ဆိုသော် အသိစိတ်နှင့် ဆင်ခြင်တုံတရားရှိသူများသာ သမ္မာတရားကို လက်ခံနိုင်ပြီး တန်ဖိုးထားနိုင်သည်။ သမ္မာတရားကို ၎င်းတို့ နားလည်သရွေ့ ယင်းကို လက်တွေ့လုပ်ဆောင်နိုင်သည်။ ထိုတာဝန်မသိတတ်သကဲ့သို့ ကျိုးကြောင်းမသင့်သောသူများသည် လူ့သဘာဝကင်းမဲ့သောသူများ ဖြစ်သည်။ နေ့စဉ်သုံးစကားဖြင့်ပြောရလျှင် ၎င်းတို့က သူတော်ကောင်းတရားမရှိဟု ပြောကြသည်။ သူတော်ကောင်းတရား ကင်းမဲ့ခြင်း၏ သဘာဝမှာ အဘယ်နည်း။ ဤသည်မှာ လူသားဟုခေါ်ဖို့ မထိုက်သည့်၊ လူ့သဘာဝကင်းမဲ့သော သဘာဝဖြစ်သည်။ ဆိုရိုးစကားရှိသည့်အတိုင်း လူတစ်ဦးသည် သူတော်ကောင်းတရားမှလွဲ၍ မည်သည့်အရာကိုမဆို ကင်းမဲ့၍ရသည်။ ထိုသူသည် လူသားမဟုတ်တော့ဘဲ လူပုံစံဖြင့် သားရဲတိရစ္ဆာန်တစ်ကောင် ဖြစ်ပေသည်။ ဘုရားသခင်ကို ခုခံပြီး ဘုရားသခင် ရွေးချယ်ထားသောလူများကို ထိခိုက်ရန်သာ လုပ်ဆောင်ကြသည့် ထိုမကောင်းဆိုးဝါးများနှင့် နတ်ဆိုးဘုရင်များကို ကြည့်လော့။ ၎င်းတို့သည် သူတော်ကောင်းတရားကင်းမဲ့ကြသည် မဟုတ်လော။ ကင်းမဲ့ကြပေသည်။ အမှန်ပင် ကင်းမဲ့ကြသည်။ သူတော်ကောင်းတရား ကင်းမဲ့သည့် ကိစ္စများ အလွန်များစွာကို လုပ်သည့်လူများသည် သေချာပေါက် ဒဏ်ခတ်ခံရခြင်းကို ရင်ဆိုင်ကြုံတွေ့ရလိမ့်မည်။ သူတော်ကောင်းတရား ကင်းမဲ့သည့် လူများသည် လူ့သဘာဝမရှိကြပေ။ ၎င်းတို့သည် ၎င်းတို့၏ တာဝန်များကို ကောင်းစွာ မည်သို့ ထမ်းဆောင်နိုင်မည်နည်း။ ၎င်းတို့သည် လူ့တိရစ္ဆာန်များ ဖြစ်ကြသောကြောင့် တာဝန်များကို ထမ်းဆောင်ဖို့ မထိုက်တန်ပေ။ သူတော်ကောင်းတရား ကင်းမဲ့သည့်သူများသည် မည်သည့်တာဝန်များကိုမျှ ကောင်းစွာ မထမ်းဆောင်ကြပေ။ အဆိုပါလူများသည် လူသားဟုခေါ်ဖို့ပင် မထိုက်တန်ပေ။ ၎င်းတို့သည် လူ့တိရစ္ဆာန်များဖြစ်ကြသည်၊ လူသားအသွင်ယူထားသည့် လူ့တိရစ္ဆာန်များ ဖြစ်သည်။ အသိတရားနှင့် အသိစိတ်ရှိသည့်သူများသာ လူ၏ကိစ္စများကို ကိုင်တွယ်နိုင်သည်၊ ၎င်းတို့ပြောသည့်စကားအတိုင်း တည်စေနိုင်သည်၊ ယုံကြည်စိတ်ချရလောက်ပြီး “ဖြောင့်မတ်သော လူကြီးလူကောင်း” တစ်ဦးအဖြစ် အရည်အချင်းပြည့်မီသည်။ “ဖြောင့်မတ်သောလူကြီးလူကောင်း” ဟူသည့် အသုံးအနှုန်းကို ဘုရားအိမ်တော်တွင် မသုံးပေ။ ထိုအစား ဘုရားအိမ်တော်သည် လူများ ရိုးသားဖို့ တောင်းဆိုသည်။ အကြောင်းမှာ ယင်းသည် သမ္မာတရား ဖြစ်သောကြောင့်တည်း။ ရိုးသားသောလူများသာလျှင် ယုံကြည်စိတ်ချရသည်၊ အသိတရားနှင့် အသိစိတ်ရှိပြီး လူသားဟု ခေါ်ဆိုခံရရန် ထိုက်တန်သည်။ လူတစ်ဦးသည် မိမိတာဝန်များကို ထမ်းဆောင်နေစဉ်အတွင်း သမ္မာတရားကို လက်ခံနိုင်ပြီး ၎င်းတို့၏ တာဝန်များကို ပြည့်ပြည့်ဝဝ ထမ်းဆောင်ရင်း စည်းမျဉ်းများနှင့်အညီ ပြုမူဆောင်ရွက်နိုင်ပါက ဤလူသည် အစစ်အမှန်ရိုးသားပြီး တကယ့်ကို ယုံကြည်စိတ်ချရသည်။ ထို့ပြင် ဘုရားသခင်၏ ကယ်တင်ခြင်းကို ရနိုင်သူများသည် ရိုးသားသောလူများဖြစ်ကြသည်။ ယုံကြည်စိတ်ချရသော ရိုးသားသူ လူတစ်ယောက်ဖြစ်ခြင်းသည် သင်၏စွမ်းရည်များ သို့မဟုတ် ပုံပန်းသွင်ပြင်တို့နှင့် မဆိုင်ပေ။ ပြီးလျှင် သင်၏အစွမ်းအစ၊ လုပ်ရည်ကိုင်ရည် သို့မဟုတ် ဆုကျေးဇူးတို့နှင့် ပို၍ပင် မဆိုင်ပေ။ သမ္မာတရားကို သင်လက်ခံသရွေ့၊ တာဝန်သိသိ ပြုမူနိုင်သရွေ့နှင့် သင့်တွင် အသိတရားနှင့် အသိစိတ်ရှိပြီး ဘုရားသခင်ထံ ကျိုးနွံနာခံနိုင်သရွေ့ လုံလောက်ပြီဖြစ်သည်။ လူတစ်ဦးတွင် လုပ်နိုင်စွမ်းများ မည်မျှပိုင်ဆိုင်ပါစေ အမှန်တကယ် ပူပန်ရမည့်အကြောင်းမှာ ၎င်းတို့တွင် သူတော်ကောင်းတရား ရှိမရှိဟူသည်ပင် ဖြစ်သည်။ တစ်စုံတစ်ဦးသည် သူတော်ကောင်းတရား မရှိသည်နှင့်တစ်ပြိုင်နက် ၎င်းတို့ကို လူသားဟု သဘောထား၍ မရနိုင်တော့ဘဲ အတိအကျဆိုရလျှင် လူ့တိရစ္ဆာန်တစ်ကောင်ဟုသာ သဘောထား၍ရတော့သည်။ ဘုရားအိမ်တော်မှ ဖယ်ရှားရှင်းလင်းခြင်း ခံရသောသူများသည် ၎င်းတို့တွင် လူ့သဘာဝနှင့် သူတော်ကောင်းတရားတို့ မရှိသောကြောင့် ဖယ်ရှားရှင်းလင်းခံရခြင်းဖြစ်သည်။ ထို့ကြောင့် ဘုရားသခင်အပေါ် ယုံကြည်သောလူများသည် သမ္မာတရားကို လက်ခံနိုင်ရမည်၊ ရိုးသားသောလူတစ်ဦးဖြစ်ရမည်၊ အနည်းဆုံး အသိတရားနှင့် အသိစိတ်ကို ပိုင်ဆိုင်ရမည်၊ ၎င်းတို့၏တာဝန်များကို ကောင်းစွာ ထမ်းဆောင်နိုင်ရမည်၊ ထို့ပြင် ဘုရားသခင်၏ တာဝန်ပေးစေခိုင်းချက်ကို ကောင်းမွန်စွာ ဖြည့်ဆည်းနိုင်ရမည်။ ဤလူများသာ ဘုရားသခင်၏ ကယ်တင်ခြင်းကို ရနိုင်သည်။ ၎င်းတို့သည် သူ့ကို ရိုးသားစစ်မှန်စွာ ယုံကြည်သူများဖြစ်ကြပြီး သူ့အတွက် မိမိတို့ကိုယ်ကို ရိုးသားစစ်မှန်စွာ အသုံးခံနိုင်သူများဖြစ်ကြသည်။ ဤလူများသည် ဘုရားသခင် ကယ်တင်သည့်လူများဖြစ်ကြသည်။

ကိစ္စများကို သင်တို့လုပ်ဆောင်နေစဉ်နှင့် သင်တို့၏တာဝန်များကို ထမ်းဆောင်နေစဉ်တို့တွင် သင်တို့သည် သင်တို့၏အပြုအမူနှင့် ရည်ရွယ်ချက်များကို မကြာခဏ ဆန်းစစ်သလော။ (ဆန်းစစ်သည်မှာ ရှားပါသည်။) သင့်ကိုယ်သင် ဆန်းစစ်သည်မှာ ရှားပါက သင်၏ဖောက်ပြန်ပျက်စီးသော စိတ်သဘောထားများကို သင် သတိပြုမိနိုင်သလော။ သင်၏ စစ်မှန်သော အခြေအနေကို သင်နားလည်နိုင်သလော။ အကယ်၍ သင်သည် ဖောက်ပြန်ပျက်စီးသော စိတ်သဘောထားများကို အမှန်တကယ် ထုတ်ဖော်ပါက အကျိုးဆက်များမှာ မည်သည်တို့ဖြစ်လိမ့်မည်နည်း။ ဤအရာများအားလုံးနှင့်ပတ်သက်၍ သင်သည် အလွန်ရှင်းလင်းရမည်။ အကယ်၍ လူတစ်ဦးသည် ကိုယ့်ကိုယ်ကိုယ် မဆန်းစစ်ဘဲ၊ စည်းမျဉ်းအနည်းငယ်မျှပင် မရှိဘဲ ကိစ္စများကို တစ်သမတ်တည်း ဝတ်ကျေတမ်းကျေသာလုပ်ပါက မကောင်းမှုများစွာကို ကျူးလွန်သောသူတစ်ဦးဟူသည့် ရလဒ်ဖြစ်လာမည်ဖြစ်ပြီး ထုတ်ဖော်ခြင်းခံရကာ ဖယ်ရှားရှင်းလင်းခြင်း ခံရလိမ့်မည်။ ဤသည်မှာ ပြင်းထန်သောအကျိုးဆက်တစ်ခုမဟုတ်လော။ ကိုယ့်ကိုယ်ကိုယ် ဆန်းစစ်ခြင်းသည် ဤပြဿနာကို ဖြေရှင်းရန်နည်းလမ်းဖြစ်သည်။ ငါ့ကို ပြောလော့။ လူသား၏ဖောက်ပြန်ပျက်စီးခြင်းများ ပြင်းထန်လာသည်နှင့်အမျှ ရံဖန်ရံခါမျှသာ ကိုယ့်ကိုယ်ကိုယ် ပြန်လည်သုံးသပ်ခြင်းသည် လက်ခံနိုင်ဖွယ်ရှိသလော။ လူတစ်ဦး၏ ဖောက်ပြန်ပျက်စီးသော စိတ်သဘောထားများကို ဖြေရှင်းဖို့ လူတစ်ဦးသည် သမ္မာတရားကို မရှာဖွေဘဲ တာဝန်များကို ကောင်းစွာ ထမ်းဆောင်နိုင်သလော။ အကယ်၍ ဖောက်ပြန်ပျက်စီးသော စိတ်သဘောထားများ မပြေလည်ပါက ကိစ္စများကို အမှားလုပ်မိဖို့၊ စည်းမျဉ်းများကို ချိုးဖောက်မိဖို့နှင့် မကောင်းမှုကိုပင် လုပ်ဆောင်ဖို့ လွယ်ကူသည်။ သင့်ကိုယ်သင် ဘယ်တော့မှ မစစ်ဆေးပါက ဤသည်က ဒုက္ခပေးလေသည်။ ဘာသာတရားမရှိသူတစ်ဦးနှင့် သင်သည် ဘာမျှ မခြားနားပေ။ လူများစွာတို့သည် ဤအကြောင်းတစ်ခုတည်း သက်သက်အတွက် ဖယ်ရှားရှင်းလင်းခြင်း ခံနေရသည်မဟုတ်လော။ သမ္မာတရားကို လိုက်စားသောအခါ ယင်းကို ကြိုးပမ်းရရှိဖို့အလို့ငှာ လူတစ်ဦးသည် မည်သို့လက်တွေ့လုပ်ဆောင်ရမည်နည်း။ အရေးကြီးသောအရာမှာ လူတစ်ဦး၏တာဝန်ကို ထမ်းဆောင်နေစဉ်အတောအတွင်း မိမိကိုယ်ကို မကြာခဏ ဆန်းစစ်ရန်၊ လူတစ်ဦးက စည်းမျဉ်းများကို ချိုးဖောက်မိခြင်းရှိမရှိ ပြန်လည်သုံးသပ်ရန်နှင့် ဖောက်ပြန်ပျက်စီးခြင်းကို ထုတ်ဖော်ခြင်း ရှိမရှိ၊ ပြီးလျှင် လူတစ်ဦးတွင် မှားယွင်းသောရည်ရွယ်ချက်များ ရှိမရှိတို့ကို ပြန်လည်သုံးသပ်ရန်ဖြစ်သည်။ အကယ်၍ ဘုရားသခင်၏ နှုတ်ကပတ်တော်များနှင့်အညီ သင့်ကိုယ်သင် ပြန်လည်သုံးသပ်ပြီး ယင်းတို့ကို သင့်ကိုယ်သင်အပေါ် မည်သို့အသုံးချပုံကို သိမြင်ပါက သင့်ကိုယ်သင်သိဖို့ လွယ်ကူသွားလိမ့်မည်။ ဤနည်းအတိုင်း သင့်ကိုယ်သင် ပြန်လည်သုံးသပ်ပါက သင်၏ဖောက်ပြန်ပျက်စီးသော စိတ်သဘောထားများကို သင်သည် တဖြည်းဖြည်း ဖြေရှင်းနိုင်လိမ့်မည်ဖြစ်ပြီး သင်၏ကောက်ကျစ်စဉ်းလဲသော စိတ်ကူးအတွေးအခေါ်များနှင့် အန္တရာယ်ရှိသောရည်ရွယ်ချက်များနှင့် စိတ်ဓာတ်လှုံ့ဆော်မှုများကို အလွယ်တကူ ဖြေရှင်းနိုင်လိမ့်မည်။ တစ်ခုခု မှားယွင်းသွားပြီးသည့်နောက်ပိုင်းတွင်မှသာ သင်ဆန်းစစ်ပါက၊ အမှားတစ်ခုလုပ်ပြီးနောက်မှသာ သင်ဆန်းစစ်ပါက၊ သို့မဟုတ် မကောင်းမှုတစ်ခုကို ကျူးလွန်ပြီးနောက်မှသာ ဆန်းစစ်ပါက အလွန်နောက်ကျနေပြီဖြစ်သည်။ အကျိုးဆက်များသည် ဖြစ်ပျက်ပြီးဖြစ်နေပြီဖြစ်သည်၊ ထို့ပြင် ဤသည်က ပြစ်မှားခြင်းတစ်ခုနှင့် ညီမျှသည်။ အကယ်၍ သင်သည် မကောင်းမှုကို အလွန်အမင်းလုပ်ပြီး ဖယ်ရှားရှင်းလင်းခြင်း ခံရပြီးသည့်အချိန်မှသာ သင့်ကိုယ်သင် ဆန်းစစ်ပါက အလွန်နောက်ကျသွားလိမ့်မည်ဖြစ်ပြီး ငိုကြွေးမြည်တမ်းပြီး သင်၏အံသွားခဲကြိတ်ရုံသာ သင်လုပ်ဆောင်နိုင်လိမ့်မည်။ ဘုရားသခင်ကို အစစ်အမှန် ယုံကြည်သောသူများသည် ၎င်းတို့၏တာဝန်များကို ထမ်းဆောင်နိုင်ကြသည်။ ဤသည်မှာ ဘုရားသခင်၏ ချီးမြှောက်ခြင်းနှင့် ကောင်းချီးမင်္ဂလာတို့ ဖြစ်သည်။ ပြီးလျှင် ယင်းမှာ သင်မြတ်နိုးသင့်သည့် အခွင့်အရေးတစ်ခုဖြစ်သည်။ ထို့ကြောင့် သင့်တာဝန်များကို ထမ်းဆောင်နေစဉ်အချိန်တွင် သင့်ကိုယ်သင် မကြာခဏ ပြန်လည်သုံးသပ်ရန်မှာ သာ၍ပင် အရေးကြီးလေသည်။ လူတစ်ဦးသည် အရာအားလုံးကို ဆန်းစစ်လျက် မကြာခဏ ဆန်းစစ်ရမည်။ လူတစ်ဦးသည် မိမိအနေဖြင့် ဘုရားသခင်၏ ရှေ့မှောက်တွင် နေထိုင်ခြင်းရှိမရှိ၊ မိမိ၏ လုပ်ရပ်များနောက်ကွယ်မှ ရည်ရွယ်ချက်များ သင့်တော်ခြင်း ရှိမရှိနှင့် မိမိ၏ လုပ်ရပ်များ၏ ကြံရွယ်ချက်များနှင့် အကြောင်းရင်းတို့သည် ဘုရားသခင်၏ စစ်ဆေးချက်ကို ကြံ့ကြံ့ခံနိုင်ခြင်း ရှိမရှိအပြင် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို ခံရပြီးခြင်း ရှိမရှိဟူသည်ကို ကြည့်လျက် မိမိ၏ ရည်ရွယ်ချက်များနှင့် အခြေအနေတို့ကို ဆန်းစစ်ရမည်။ တစ်ခါတစ်ရံတွင် လူများသည် ၎င်းတို့၏တာဝန်များကို ထမ်းဆောင်ရာတွင် ၎င်းတို့ အခက်အခဲများကို ရင်ဆိုင်ရသောအခါ သမ္မာတရားကို ရှာဖွေခြင်းသည် စိတ်ရောကိုယ်ပါ ပင်ပန်း၍ ပင်ပန်းသည်ဟု ခံစားရသည်။ “ဤသည်မှာ အလုပ်ဖြစ်သည်။ ယင်းမှာ အတော်အတန်ကောင်းသည်” ဟု ၎င်းတို့က ထင်ကြသည်။ ဤသည်က ကိစ္စရပ်များနှင့်ပတ်သက်သည့် လူတစ်ဦး၏သဘောထားနှင့် ၎င်းတို့၏တာဝန်များနှင့်ပတ်သက်သည့် စိတ်နေစိတ်ထားတို့ကို ထင်ဟပ်သည်။ ဤစိတ်နေစိတ်ထားသည် အခြေအနေတစ်မျိုးဖြစ်သည်။ ဤအခြေအနေသည် မည်သည်နည်း။ တာဝန်သိစိတ်တစ်ခုမရှိဘဲ တာဝန်များကို ချဉ်းကပ်ခြင်းလော၊ ဝတ်ကျေတမ်းကျေလုပ်သည့် စိတ်သဘောထားမျိုးလော။ (ဟုတ်ပါသည်။) ဤကဲ့သို့သော ပြင်းထန်လေးနက်သည့် ပြဿနာတစ်ရပ်၏ တည်ရှိမှုကို ထောက်ဆလျှင် မိမိကိုယ်ကို မဆန်းစစ်ခြင်းသည် အလွန်အန္တရာယ်ကြီးသည်။ လူအချို့သည် ဤအခြေအနေကို ဂရုမစိုက်ကြချေ။ “အနည်းငယ် ဝတ်ကျေတမ်းကျေဖြစ်ခြင်းသည် ပုံမှန်ဖြစ်သည်။ လူများက ဖြစ်ကြသည့်ပုံစံသာ ဖြစ်သည်။ ပြဿနာမှာ အဘယ်နည်း” ဟု ၎င်းတို့ ထင်ကြသည်။ ဤသည်မှာ နားဝေတိမ်တောင်ဖြစ်သော လူများမဟုတ်လော။ ဤနည်းဖြင့် ကိစ္စများကို မြင်ခြင်းသည် တစ်စုံတစ်ဦးအတွက် အန္တရာယ် မများလွန်းဘူးလော။ ဖယ်ရှားရှင်းလင်းခြင်း ခံရသည့်သူများကို ကြည့်လော့။ ၎င်းတို့သည် ၎င်းတို့၏တာဝန်များကို အမြဲတမ်း ဝတ်ကျေတမ်းကျေ မထမ်းဆောင်ဘူးလော။ ဤသည်မှာ လူတစ်ဦးက ဝတ်ကျေတမ်းကျေ လုပ်သောအခါ ဖြစ်ပျက်သည့်အရာဖြစ်သည်။ အနှေးနှင့်အမြန်ဆိုသလို လွယ်လင့်တကူ ဝတ်ကျေတမ်းကျေ လုပ်သူတို့သည် မိမိတို့ကိုယ်ကို ပျက်စီးစေလိမ့်မည်။ ပြီးလျှင် သေခြင်း၏တံခါးဝ ရှေ့တည့်တည့်သို့ ၎င်းတို့ ရောက်သည်အထိ ၎င်းတို့၏နည်းလမ်းများကို ပြောင်းလဲဖို့ ၎င်းတို့ ငြင်းဆန်ကြလိမ့်မည်။ တာဝန်များကို ဝတ်ကျေတမ်းကျေ လုပ်ခြင်းသည် လေးနက်သော ပြဿနာတစ်ခုဖြစ်သည်။ ထို့ပြင် သင့်ကိုယ်သင် ကောင်းစွာ ပြန်လည်မသုံးသပ်နိုင်ဘဲ ပြဿနာများကို ဖြေရှင်းဖို့ သမ္မာတရားကို မရှာဖွေနိုင်ပါက ဤသည်မှာ အမှန်တကယ် အလွန်အမင်း အန္တရာယ်ရှိသည်။ သင်သည် အချိန်မရွေး ဖယ်ရှားရှင်းလင်းခြင်း ခံရနိုင်သည်။ ထိုကဲ့သို့သော လေးနက်သည့်ပြဿနာတစ်ရပ် ရှိနေပြီး သင်သည် သင့်ကိုယ်သင် မဆန်းစစ်သေးဘဲ ယင်းကို ဖြေရှင်းဖို့ သမ္မာတရားကို မရှာဖွေသေးပါက သင့်ကိုယ်သင် ဒုက္ခပေးမိပြီး ပျက်စီးစေလိမ့်မည်။ ထို့ပြင် သင်ဖယ်ရှားရှင်းလင်းခြင်း ခံရသည့်နေ့ရက်သို့ ရောက်လာသောအခါ သင်သည် စတင်၍ ငိုကြွေးပြီး အံသွားခဲကြိတ်ကာ အားလုံးသည် နောက်ကျလွန်းသွားပြီဖြစ်လိမ့်မည်။

ကောက်နုတ်ချက် (၃၃)

အချို့လူများသည် ဘုရားသခင်၏ အမှုကို မည်သို့မည်ပုံ ကြုံတွေ့ခံစားရမည်ကို မသိရှိကြသကဲ့သို့ မိမိတို့၏တာဝန်များကို ထမ်းဆောင်ခြင်းတွင်ဖြစ်စေ၊ လက်တွေ့ဘဝတွင်ဖြစ်စေ ဘုရားသခင်၏ နှုတ်ကပတ်တော်များကို မည်သို့အသုံးပြုရမည်ကို မသိရှိကြပေ။ ထိုသူများသည် သမ္မာတရားရရှိရန်နှင့် ဘဝတွင် ရင့်ကျက်မှုရရှိရန် စုဝေးပွဲများစွာသို့ တက်ရောက်ခြင်းကို အစဉ်သဖြင့် အားထားကြသည်။ သို့သော်လည်း ဤအရာသည် လက်တွေ့မကျသကဲ့သို့ ခိုင်လုံမှု မရှိသော အကြောင်းပြချက် တစ်ခုသာဖြစ်သည်။ ဘုရားသခင်၏ နှုတ်ကပတ်တော်များ၊ တရားစီရင်မှုနှင့် ပြစ်တင်ဆုံးမမှုများကို ကြုံတွေ့ခံစားခြင်းမှသာ အသက်ကို ရရှိသည်။ ဘုရားသခင်၏အမှုကို မည်သို့ကြုံတွေ့ခံစားရမည်ကို သိရှိသူများသည် ၎င်းတို့ မည်သည့်တာဝန်ကိုမဆို ထမ်းဆောင်ရပါစေ မိမိတို့၏ တာဝန်များကို ထမ်းဆောင်သည့်အချိန်တွင် သမ္မာတရားကို နားလည်နိုင်ကြပြီး လက်တွေ့လုပ်ဆောင်နိုင်သည်။ ပြုပြင်ခြင်းနှင့် ကိုင်တွယ်ဖြေရှင်းခြင်းကို လက်ခံနိုင်ကြသည်။ သမ္မာတရား စစ်မှန်မှုထဲ ဝင်ရောက်နိုင်ကြသည်။ သူတို့၏စိတ်သဘောထားကို ပြောင်းလဲမှုကို ရရှိနိုင်ပြီး ဘုရားသခင်၏ စုံလင်အောင်ပြုခြင်းကို ခံနိုင်ကြသည်။ အပျင်းကြီး၍ သက်သောင့်သက်သာဖြစ်ခြင်းများကို ပို၍မက်မောသူများက တာဝန်များကို မထမ်းဆောင်လိုဘဲ မိမိတို့၏ တာဝန်များ ထမ်းဆောင်သည့်အခါလည်း ဘုရားသခင်၏ အမှုကို ကြုံတွေ့ခံစားခြင်း မရှိပေ။ ဘုရားသခင်၏အိမ်တော်မှ ၎င်းတို့အတွက် စုဝေးပွဲများ၊ တရားဒေသနာများနှင့် သမ္မာတရားအကြောင်း မိတ်သဟာယဖွဲ့ခြင်းများ စီစဉ်ပေးရန်သာ မပြီးနိုင်မဆုံးနိုင် တောင်းဆိုကြသည်။ ရလဒ်အနေဖြင့် ဆယ်နှစ် သို့မဟုတ် နှစ်နှစ်ဆယ်ကြာ ယုံကြည်ကာ တရားဒေသနာများ မရေမတွက်နိုင်အောင် နာကြားပြီးသည့်နောက်တွင် သမ္မာတရားကို နားလည်ခြင်း မရှိကြပေ။ သို့မဟုတ် သမ္မာတရားကို ရရှိခြင်း မရှိကြပေ။ ထိုသူများသည် ဘုရားသခင်၏ အမှုကို မည်သို့ကြုံတွေ့ခံစားရမည်ကို မသိရှိကြပေ။ ဘုရားသခင်ကို ယုံကြည်ခြင်းသည် မည်သည့်အရာ ဖြစ်သည်ကို နားမလည်ပေ။ ပြီးလျှင် မိမိကိုယ်မိမိ သိရှိပြီး သမ္မာတရားနှင့် အသက်ကိုရရှိရန် ဘုရားသခင်၏ နှုတ်ကပတ်တော်များကို မည်သို့ကြုံတွေ့ခံစားရမည်ကိုလည်း မသိကြပေ။ ထိုသူများသည် သာယာမှုကို မက်မောပြီး တာဝန်များကို ခေါင်းရှောင်ကြသည့်သူများ ဖြစ်သည်။ ထို့ကြောင့် ၎င်းတို့၏ တာဝန်များကို ၎င်းတို့ထမ်းဆောင်သည့် ပုံစံအတွက် ၎င်းတို့သည် ဖော်ထုတ်ကာ တာဝန်မှ ဖယ်ရှားရှင်းလင်းခြင်းကို ခံကြရသည်။ မိမိတို့၏ တာဝန်များကို ထမ်းဆောင်ခြင်းဖြင့် ရောင့်ရဲစိတ်ရှိပြီး သမ္မာတရား လိုက်စားခြင်းကို အလေးထားသူများအားလုံးသည် မိမိတို့၏ တာဝန်များကို ထမ်းဆောင်သည့်အခါတွင် အသက်ဝင်ရောက်မှုအချို့ကို ရရှိကာ ဖောက်ပြန်ပျက်စီးမှုများ ပေါ်ပေါက်လာချိန်တွင်လည်း မိမိကိုယ်မိမိ ဆင်ခြင်းသုံးသပ်ကြသည်။ ပြီးလျှင် မိမိတို့၏ တာဝန်များကို ထမ်းဆောင်စဉ် အခက်အခဲများ ကြုံတွေ့လာသည့်အခါတွင် ပြဿနာများကိုဖြေရှင်းရန် သမ္မာတရားကို ရှာဖွေပြီး သမ္မာတရားကို မိတ်သဟာယဖွဲ့ကြသည်။ နှစ်အတန်ကြာ မိမိတို့၏ တာဝန်များကို ထမ်းဆောင်ပြီးသည့်နောက် အမှတ်တမဲ့ဆိုသလို သိသာသော ဆုလာဘ်များ ရိတ်သိမ်းရရှိကာ အတွေ့အကြုံဆိုင်ရာ သက်သေခံချက်အချို့ ကို ပြောနိုင်သည်။ ဘုရားသခင်၏ အမှု၊ သူ၏စိတ်သဘောထားတို့နှင့်ပတ်သက်၍ သိမြင်မှုအချို့ ရှိလာကြသည်။ ထိုသို့ဖြင့် သူတို့၏ အသက်စိတ်သဘောထားတွင်လည်း အပြောင်းအလဲများ ဖြစ်ပေါ်လာပေသည်။ လက်ရှိတွင် နေရာအနှံ့အပြားမှ အသင်းတော်များသည် ဆိုးယုတ်သောသူများ၊ ဖျက်လိုဖျက်ဆီးလုပ်သူများနှင့် အနှောင့်အယှက်များကို ဖြစ်ပေါ်စေသော သူများကို ဖယ်ရှားရန် ကြိုးစားနေကြသည်။ အများအားဖြင့် ကျန်ရှိသည့်သူများမှာ မိမိတို့၏ တာဝန်များကို ထမ်းဆောင်ရာတွင် မလျှော့တမ်းလုပ်နိုင်သူ၊ သစ္စာစောင့်သိမှု အတိုင်းအတာတစ်ခုအထိ ရှိသူနှင့် ပြဿနာများကိုဖြေရှင်းရန်အတွက် သမ္မာတရား ရှာဖွေခြင်းကို အလေးထားသူများသာ ဖြစ်၏။ ထိုသူများသည် သူတို့၏ သက်သေခံချက်တွင် အခိုင်အမာ ရပ်တည်နိုင်သောလူစားမျိုး ဖြစ်သည်။ သင်တို့သည် လက်တွေ့ဘဝနှင့် သင်ထမ်းဆောင်သည့် တာဝန်များတွင် ဘုရားသခင်၏ နှုတ်ကပတ်တော်များကို ကျင့်သုံးဖို့ သင်ယူကြရမည်ဖြစ်သည်။ ထိုနှုတ်ကပတ်တော်များကို လက်တွေ့လုပ်ဆောင်ပြီး အသုံးပြုကာ ထို့နောက်တွင် ပြဿနာနှင့် အခက်အခဲများ ကြုံတွေ့လာချိန်တွင် ယင်းတို့ကို ဖြေရှင်းဖို့ သမ္မာတရားကို ရှာဖွေလော့။ ထို့အပြင် သင်၏ တာဝန်များကို ထမ်းဆောင်သည့်အခါတွင် ဘုရားသခင်၏ ရည်ရွယ်ချက်များကို အလေးထားရန် သင်ယူရမည်ဖြစ်ပြီး သမ္မာတရားကို လက်တွေ့လုပ်ဆောင်ခြင်းနှင့် ကိစ္စတိုင်းတွင် အမှုအရာများကို စည်းမျဉ်းများနှင့်အညီ ကိုင်တွယ်ဖြေရှင်းရန် ကြိုးစားအားထုတ်ရပေမည်။ ဘုရားသခင်ကို ချစ်ခင်ရန် လက်တွေ့လုပ်ဆောင်ခြင်းကို သင်ယူပြီး ဘုရားသခင်ကို ချစ်မြတ်နိုးသော စိတ်နှလုံးဖြင့် သူ၏ဝန်ထုပ်ဝန်ပိုးများကို အလေးထားကာ ဘုရားသခင်ကို စိတ်ကျေနပ်အောင် ပြုလုပ်နိုင်သည့် အခြေအနေအထိ ရောက်ဖို့ သင်ယူရမည်။ ထိုသို့သောသူသာလျှင် ဘုရားသခင်ကို အမှန်တကယ် ချစ်ခင်သောသူဖြစ်သည်။ ဤသို့ လက်တွေ့လုပ်ဆောင်ခြင်းအားဖြင့် သင်တို့သည် သမ္မာတရားကို အပြည့်အဝ နားမလည်သည့်တိုင်အောင် သင်၏တာဝန်များကို ထမ်းဆောင်နိုင်ဆဲဖြစ်မည်။ ပြီးလျှင် သင်တို့၏ အလေးမထားမှုများနှင့် ဝတ်ကျေတမ်းကျေ လုပ်ဆောင်မှုများကို ဖြေရှင်းနိုင်ရုံတင်မက သင်၏ တာဝန်များကို ထမ်းဆောင်သည့်အချိန်တွင်လည်း ဘုရားသခင်ကို ချစ်ခင်ရန်၊ ကျိုးနွံနာခံတတ်ရန်နှင့် စိတ်ကျေနပ်အောင် လုပ်ပေးရန် သင်ယူနိုင်သည်။ ဤသည်မှာ အသက်ဝင်ရောက်ခြင်း၏ သင်ခန်းစာပင်ဖြစ်သည်။ ကိစ္စတိုင်းအတွက် ဤနည်းအတိုင်း သမ္မာတရားကို လက်တွေ့လုပ်ဆောင်နိုင်ပြီး စည်းမျဉ်းများနှင့်အညီ ပြုမူနိုင်ပါက သင်သည် သမ္မာတရားစစ်မှန်မှုထဲသို့ ဝင်ရောက်နေခြင်းဖြစ်ပြီး အသက်ဝင်ရောက်မှုကို ရရှိလိမ့်မည်။ သင်၏တာဝန်များကို ထမ်းဆောင်နေရင်း မည်မျှအလုပ်များနေသည်ဖြစ်စေ အသက်ဝင်ရောက်မှု၏ အသီးအပွင့်များ၊ အသက်တာရှိ ကြီးထွားရင့်ကျက်မှုတို့ကို သင်ရရှိသောအခါနှင့် ဘုရားသခင်၏ စီစဉ်ညွှန်ကြားခြင်းများနှင့် ကြိုတင်စီစဉ်မှုများထံ ကျိုးနွံနာခံနိုင်သောအခါ သင်၏တာဝန်များကို ထမ်းဆောင်ရာတွင် ပျော်ရွှင်မှုကို သင်တွေ့လိမ့်မည်။ သင်မည်မျှအလုပ်များနေပါစေ ပင်ပန်းနွမ်းနယ်ခြင်းကို သင်ခံစားရလိမ့်မည်မဟုတ်ပေ။ သင့်စိတ်နှလုံးထဲတွင် ငြိမ်သက်ခြင်းနှင့် ပျော်ရွှင်ခြင်းတို့ အမြဲ ရှိနေလိမ့်မည်ဖြစ်ပြီး အထူးသဖြင့် စိတ်ချမ်းသာပြီး စိတ်တည်ငြိမ်ခြင်းကို ခံစားရလိမ့်မည်။ မည်သည့်အခက်အခဲ ပေါ်ထွက်လာသည်ဖြစ်စေ သမ္မာတရားကို သင်ရှာဖွေသောအခါ သန့်ရှင်းသောဝိညာဉ်တော်သည် သင့်ကို ဉာဏ်အလင်းပေးပြီး လမ်းညွှန်ပေးလိမ့်မည်။ ထိုအခါ သင်သည် ဘုရားသခင်၏ ကောင်းချီးကို ရရှိလိမ့်မည်။ ထို့အပြင် သင့်တာဝန်များကို ထမ်းဆောင်သောအခါ သင်အလုပ်များသည်ဖြစ်စေ၊ မများသည်ဖြစ်စေ အခါအားလျော်စွာ သင့်တော်သော လေ့ကျင့်ခန်းနှင့် သင့်တင့်လျောက်ပတ်သော ကျန်းမာကြံ့ခိုင်ရေး လှုပ်ရှားမှုများတွင် ပါဝင်လုပ်ဆောင်ဖို့ အရေးကြီးသည်။ ဤအရာက သွေးလည်ပတ်ခြင်းကို အထောက်အကူ ပြုသည်၊ မြင့်မားသော စွမ်းအားအနေအထားများကို ထိန်းသိမ်းရာတွင် ကူညီပေးပြီး အလုပ်ကြောင့် ဖြစ်သောရောဂါအချို့ကို ကာကွယ်ရာတွင် ထိရောက်နိုင်သည်။ ဤသည်က သင့်တာဝန်များကို ကောင်းစွာ ထမ်းဆောင်ခြင်းအတွက် အလွန်ကောင်းကျိုး ဖြစ်စေသည်။ ထို့ကြောင့် သင့်တာဝန်များကို ထမ်းဆောင်သောအခါ သင်သည် သင်ခန်းစာများစွာ ရယူနိုင်ပါက၊ သမ္မာတရားများစွာအကြောင်း နားလည်ခြင်းကို ရနိုင်ပါက၊ ဘုရားသခင်ကို အမှန်တကယ် သိနိုင်ပါက၊ ထို့ပြင် နောက်ဆုံးတွင် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်ပါက သင်သည် သူ၏ရည်ရွယ်ချက်များနှင့် လုံးဝ ကိုက်ညီလိမ့်မည်။ ဘုရားသခင်အတွက် ချစ်ခြင်းကို သင်ရရှိနိုင်ပါက၊ သူ့အတွက် သက်သေခံနိုင်ပါက၊ ထို့ပြင် ဘုရားသခင်၏ စိတ်နှလုံး၊ အလိုဆန္ဒတို့နှင့် တညီတညွတ်တည်း ဖြစ်ခြင်းကို ရရှိနိုင်ပါက သူ့ကြောင့် စုံလင်စေခြင်းခံရသော လမ်းကြောင်းကို သင်သည် လျှောက်နေခြင်းဖြစ်သည်။ ဤသည်မှာ ဘုရားသခင်၏ ကောင်းချီးပေးခြင်းကို ခံရပြီးသော လူတစ်ဦးဖြစ်ပြီး ၎င်းသည် မယုံနိုင်လောက်အောင် ကောင်းချီးခံစားရသော အရာတစ်ခုဖြစ်သည်။ သင်သည် ဘုရားသခင်အတွက် သင့်ကိုယ်သင် ရိုးသားစွာ အသုံးခံပါက သင်သည် သူ့ထံမှ အလျှံပယ်ဖြစ်သော ကောင်းချီးများကို သေချာပေါက် ရရှိလိမ့်မည်။ ဘုရားသခင်အတွက် မိမိတို့ကိုယ်ကို အသုံးမခံသောသူများနှင့် မိမိတို့၏တာဝန်များကို မထမ်းဆောင်သောသူများသည် သမ္မာတရားကို ရနိုင်သလော။ သူတို့သည် ကယ်တင်ခြင်းကို ရရှိနိုင်သလော။ ပြောဖို့ ခက်သည်။ ကောင်းချီးများအားလုံးကို လူတစ်ဦး၏တာဝန်များကို ထမ်းဆောင်ခြင်းနှင့် ဘုရားသခင်၏ အမှုတော်ကို တွေ့ကြုံခြင်းတို့မှတစ်ဆင့်သာ ရနိုင်သည်။ လူတစ်ဦးသည် ဘုရားသခင်၏အမှုတော်ကို မည်သို့တွေ့ကြုံရမည်ကို သိခြင်းသည်လည်းကောင်း၊ တရားစီရင်ခြင်းနှင့် ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်း၊ ပြီးလျှင် ပြုပြင်ခြင်းတို့ကို မည်သို့တွေ့ကြုံရမည်ကို သိခြင်းသည်လည်းကောင်း လူတစ်ဦး၏တာဝန်များကို ထမ်းဆောင်ခြင်း လုပ်ငန်းစဉ်တွင် ပါဝင်လေသည်။ ဤသည်တို့မှာ ကောင်းချီးခံစားရရန် အထိုက်ဆုံးသော အရာများဖြစ်သည်။ လူတစ်ဦးသည် သမ္မာတရားကို ချစ်မြတ်နိုးပြီး လိုက်စားနေသမျှကာလပတ်လုံး နောက်ဆုံးတွင် သမ္မာတရားကို ရလိမ့်မည်၊ မိမိ၏အသက်စိတ်သဘောထားကို ပြောင်းလဲလိမ့်မည်၊ ဘုရားသခင်၏ လက်ခံမှုကို ရလိမ့်မည်၊ ပြီးလျှင် သူ၏ကောင်းချီးပေးခြင်းကို ခံရသောသူတစ်ဦး ဖြစ်လာလိမ့်မည်။

လူအချို့သည် မိမိတို့၏တာဝန်နှင့်သက်ဆိုင်သော လုပ်ငန်းစဉ်တွင် ကိစ္စများ သူတို့အပေါ် ကျရောက်လာသောအခါ သမ္မာတရားကို မရှာဖွေကြ၊ ကိုယ့်အယူအဆနှင့်ကိုယ်၊ ကိုယ့်စိတ်ကူးနှင့်ကိုယ် အစဉ်သဖြင့် နေထိုင်အသက်ရှင်ကြသည်၊ ပုဂ္ဂိုလ်ရေးနှစ်သက်မှုများအတိုင်း ကိစ္စများကို ပြုလုပ်ကြပြီး သူတို့၏ ကိုယ်ပိုင်အလိုဆန္ဒအတိုင်း ကျိုးကြောင်းမမြင် ပြုမူကြသည်။ ရလဒ်အနေဖြင့် အမှုကိစ္စများစွာကို သူတို့ အမှားလုပ်ကြပြီး အသင်းတော်၏အလုပ်ကို နှောင့်နှေးစေသည်။ ပြုပြင်ခြင်းကို ရင်ဆိုင်ရသောအခါ သူတို့သည် သမ္မာတရားကို လက်မခံကြသေးဘဲ သူတို့၏ တစ်ဇွတ်ထိုး လုပ်သည့်၊ မဆင်မခြင်လုပ်သည့် အပြုအမူကို ဆက်လုပ်ကြသည်။ အကျိုးဆက်အားဖြင့် သူတို့သည် သန့်ရှင်းသောဝိညာဉ်တော်၏ အမှုတော်ကို ဆုံးရှုံးကြပြီး ဘုရားသခင်ထံ သူတို့၏ ယုံကြည်ခြင်းသည် မရှင်းမလင်း ဖြစ်လာကာ အမှောင်ထုထဲတွင် ပိတ်မိနေလေသည်။ လူအချို့သည် ကျော်ကြားမှုနှင့် အမြတ်အစွန်းတို့ကို နှစ်သက်ကြပြီး အဆင့်အတန်းကို လိုက်စားကြသည်။ ဘုရားသခင်၏ ရည်ရွယ်ချက်များကို ထည့်သွင်းစဉ်းစားခြင်း မရှိဘဲ သို့မဟုတ် သမ္မာတရားအကြောင်း မိတ်သဟာယပြုခြင်း တစ်ခုကိုမျှ လက်မခံဘဲ ဤကိစ္စများနှင့် သူတို့ဘာသာ အလုပ်များနေကြသည်။ နောက်ဆုံးတွင် သူတို့သည် ထုတ်ဖော်ခံရပြီး ဖယ်ရှားရှင်းလင်းခြင်းခံရကာ အမှောင်ထုထဲသို့ လဲပြိုကျသွားကြသည်။ ယုံကြည်သူအချို့က ဘုရားသခင်၏ လူ့ဇာတိခံယူခြင်းကို အသိအမှတ်ပြုကြသည့်တိုင် သူတို့၏ စိတ်နှလုံးများထဲတွင် သူတို့သည် ကောင်းကင်ဘုံဆိုင်ရာ ဘုရားသခင်နှင့် ဘုရားသခင်၏ ဝိညာဉ်တော်တို့ကိုသာ ယုံကြည်နေကြဆဲဖြစ်လေသည်။ သူတို့တွင် လက်တွေ့ကျသော ဘုရားသခင်အကြောင်း အယူအဆများ အမြဲ ရှိကြပြီး သူတို့၏အစစ်အမှန် အရှိအတိုင်းကို နားလည်သဘောပေါက်မည်ကို စိုးရွံ့ရင်း သူတို့၏စိတ်နှလုံးများသည် သူနှင့်ပတ်သက်၍ သတိထား ကာကွယ်ကြသည်။ အချိန်တိုင်းတွင် ဘုရားသခင်ကို သူတို့ ရှောင်ကြဉ်ကြသည်၊ ပြီးလျှင် သူ့ကို သူတို့ မြင်ကြသောအခါ သူသည် လူစိမ်းတစ်ဦးဖြစ်ဘိသကဲ့သို့ ကြည့်ကြသည်။ ရလဒ်အနေဖြင့် နှစ်ပေါင်းများစွာ ကြာအောင် ယုံကြည်လာခဲ့သည့်တိုင် သူတို့သည် ဘာမျှ မရရှိခဲ့ဘဲ သူ့ကို ယုံကြည်မှု အနည်းငယ်မျှပင် မရှိကြပေ။ သူတို့သည် မယုံကြည်သူများနှင့် မည်သို့မျှ မခြားနားချေ။ ဤသည်မှာ လုံးလုံး သူတို့ သမ္မာတရားကို မလိုက်စားသောကြောင့်ဖြစ်သည်။ လူအချို့သည် လက်တွေ့ကျသောဘုရားသခင်ကို အမြဲ မြင်တွေ့လိုကြသည်။ သူတို့သည် ဘုရားသခင် စိတ်ကျေနပ်စေဖို့ကို တောင့်တကြပြီး သူ့အား သူတို့၏ အဆင့်အတန်းကို မြှင့်တင်ပေးစေလိုကြသည်၊ သို့မှသာ သူတို့သည် အသင်းတော်တွင် သူတို့၏ဩဇာအာဏာ သုံးနိုင်မည် ဖြစ်သည်။ ရလဒ်အနေဖြင့် သူတို့၏ မရိုးသားမှု၊ ပွင့်လင်းခြင်းမရှိမှု၊ ဘုရားသခင်၏ မျက်နှာရိပ်မျက်နှာကဲကို တောက်လျှောက် လေ့လာစောင့်ကြည့်နေမှုနှင့် သူ၏ဆိုလိုရင်းနှင့်ပတ်သက်၍ ထင်မြင်ချက် ပေးခြင်းတို့ကြောင့် ဘုရားသခင်၏ ပစ်ပယ်ခြင်းကို သူတို့ခံရတော့သည်။ ဘုရားသခင်သည် ဤကဲ့သို့သောလူများကို မြင်ဖို့ ဆန္ဒမရှိတော့ပေ။ ဘုရားသခင်ကို ဤလူများ ယုံကြည်ခြင်း၏ ရည်ရွယ်ချက်မှာ အဘယ်နည်း။ ဘုရားသခင်သည် ဤရွေ့ဤမျှ များပြားသောသမ္မာတရားများကို ဟောပြောထားပါလျက်နှင့် အဘယ်ကြောင့် ဘုရားသခင်ကို စစ်ဆေးနေရသေးသနည်း။ အကယ်၍ သူတို့သည် ဘုရားသခင်ကို ယုံကြည်ပါက အဘယ်ကြောင့် သမ္မာတရားကို မလိုက်စားသနည်း။ သူတို့သည် အဘယ်ကြောင့် ကျော်ကြားမှု၊ အမြတ်အစွန်း၊ အဆင့်အတန်း၊ အကျိုးအမြတ်များနှင့် အရေးသာမှုတို့ကို အမြဲ ရှာဖွေနေကာ အမြဲ ရည်မှန်းချက်ကြီးပြီး လိုချင်တောင့်တနေရသနည်း။ ဘုရားသခင်ကို ယုံကြည်ရာတွင် မလိုမုန်းထားသော ကြံရွယ်ချက်များကို သူတို့ သိုထားကြပြီး လူများက သူတို့ကို နားလည်ရခက်သည်ဟု မြင်ကြသည်။ ဤအရာများအားလုံးသည် မယုံကြည်သူများ၏ အပြုအမူများဖြစ်ကြသည်။ အတိအကျဆိုရလျှင် ဘုရားသခင်ကို ယုံကြည်သော်လည်း သမ္မာတရားကို လက်မခံနိုင်သောသူ မည်သူမဆိုသည် မယုံကြည်သူတစ်ဦးဖြစ်သည်။ သမ္မာတရားကို လိုက်စားသူများ၊ သူတို့၏တာဝန်များကို ကောင်းစွာ ထမ်းဆောင်ဖို့ အားထုတ်သူများနှင့် ဘုရားသခင်ကို ကျေနပ်စေဖို့ လိုက်စားသူများသာလျှင် ဘုရားသခင်ထံ ရိုးသားသော ယုံကြည်ခြင်းရှိကြပြီး သူ၏ လက်ခံမှုကို ရနိုင်ကြသည်။

ယခု သင်တို့၏အသက်တာတွင် ကုန်လွန်သွားသည့် နေ့တိုင်းနှင့် နှစ်တိုင်းသည် တန်ဖိုးရှိသည်။ ဤတန်ဖိုးသည် မည်သည့်နေရာတွင် တည်ရှိသနည်း။ ဖန်ဆင်းရှင်၏ရှေ့တော်မှောက်သို့ လူတစ်ဦးလာရောက်ပြီး ဖန်ဆင်းခံတစ်ဦးအနေဖြင့် မိမိ၏တာဝန်များကို ထမ်းဆောင်၍ ဖန်ဆင်းရှင်ထံမှ သမ္မာတရားကို ရရှိသောအခါ ဘုရားသခင်၏ အမြင်တွင် ထိုသူသည် အသုံးဝင်လာသည်။ ဘုရားသခင်၏ စီမံခန့်ခွဲမှုအစီအစဉ်အတွက် သင်၏နှိမ့်ချသော အားထုတ်မှုများကို ဖြည့်ဆည်းပေးခြင်းသည် သင့်အသက်တာ၏ နေ့ရက်တိုင်းကို တန်ဖိုးရှိအောင် လုပ်ပေးသည့်အရာ ဖြစ်သည်မဟုတ်လော။ (ဟုတ်ပါသည်။) ဤသည်မှာ အသက်တာ၏ နေ့ရက်တိုင်း၏ တန်ဖိုးဖြစ်ပြီး ၎င်းသည် အဖိုးထိုက်တန်သည်။ အကယ်၍ သင့်အသက်တာ၏ နေ့ရက်တိုင်းတွင် ထိုကဲ့သို့သောတန်ဖိုးရှိပါက သင့်တာဝန်များကို ထမ်းဆောင်သောအခါတွင် အနည်းငယ် ဆင်းရဲဒုက္ခခံစားရခြင်း သို့မဟုတ် နာမကျန်းဖြစ်ခြင်းမှာ အဘယ်အရေးနည်း။ လူများသည် စောဒကမတက်သင့်ချေ။ ဘုရားသခင်၏ မျက်မှောက်တော်တွင် ရှိခြင်းဖြင့် လူများသည် များစွာ ရရှိပြီးဖြစ်သည်။ သူတို့သည် မမြင်ရသော ကျေးဇူးတော်နှင့် ကောင်းချီးများအပြင် သူတို့ စိတ်ကူးနိုင်ပြီး မြင်နိုင်သမျှအရာအားလုံးကို ကျော်လွန်သည့် မမြင်ရသော ကွယ်ကာပေးခြင်းတို့ကို ပျော်မွေ့ကြသည်။ လူများသည် များစွာ ရရှိပြီးဖြစ်သည်၊ သာမည နာမကျန်းဖြစ်ခြင်းအချို့မျှသည် အဘယ်အရေးနည်း။ ထိုအရာသည် လူများ သင်ယူသင့်သည့် သင်ခန်းစာ မဟုတ်လော။ အကယ်၍ နာမကျန်းဖြစ်ခြင်းမှတစ်ဆင့် လူတစ်ဦးသည် သမ္မာတရားကို နားလည်နိုင်ပါက၊ ဘုရားသခင်ထံ ကျိုးနွံနာခံခြင်းကို ရနိုင်ပြီး သူ့ကို စိတ်ကျေနပ်အောင် လုပ်နိုင်ပါက ထိုအရာသည် သူ့ထံမှ နောက်ထပ်ကောင်းချီးတစ်ခု ဖြစ်သည်မဟုတ်လော။ ကမ္ဘာပေါ်ရှိ ငွေရှာနေကြသောသူများအကြားတွင် ကျန်းမာရေးဆိုင်ရာ အနည်းငယ် နာမကျန်းဖြစ်ခြင်းကို မကြုံဖူးသူ မည်သူရှိသနည်း။ သူတို့တွင် ရောဂါတစ်ခု ရှိနေပါက မည်သူက ဂရုစိုက်သနည်း။ မည်သူကမျှ ဂရုမစိုက်၊ မည်သူကမျှ မမေးချေ။ ပြီးလျှင် သူတို့ကို အာမခံပေးမည့်သူ တစ်ယောက်မျှ မရှိပေ။ ဘုရားအိမ်တော်ရှိ တာဝန်များကို ထမ်းဆောင်သော သင်တို့တွင် အာမခံရှိသလော။ (ရှိပါသည်။) ဘုရားသခင်အတွက် သူတို့ကိုယ်သူတို့ ရိုးသားစွာ အသုံးခံသောသူအားလုံးတို့တွင် အာမခံရှိကြပြီး သူ၏ကောင်းချီးများကို ရရှိကြသည်။ မည်သည့်အာမခံမျိုးကို သင်တို့ မြင်ပြီး သတိပြုကြသနည်း။ (ကျွန်ုပ်သည် ကမ္ဘာကြီး၏ ဆိုးယုတ်သော ရေပန်းစားမှုများ၏ လွှမ်းမိုးခြင်း သို့မဟုတ် အဆိပ်ခတ်ခြင်းကို မခံရတော့ပါ။ ဘာသာတရားမရှိသူများ၏ အနိုင်ကျင့်ဗိုလ်ကျခြင်းနှင့် အန္တရာယ်ပြုခြင်းတို့ကို ကျွန်ုပ် ရှောင်ဖယ်ခဲ့ပြီ၊ ပြီးလျှင် အရာခပ်သိမ်းတွင် ဘုရားသခင်၏ ကွယ်ကာပေးခြင်းနှင့် ကောင်းချီးတို့ ရှိနေသည်။ အဆင်းနီသောနဂါးကြီး၏ ဖမ်းဆီးခြင်း သို့မဟုတ် နှိပ်စက်ညှဉ်းပန်းခြင်းတို့ကို ကျွန်ုပ် ခံရတော့မည်မဟုတ်ပါ။ ဘုရားအိမ်တော်တွင် ကျွန်ုပ် နေထိုင်ပါမည်၊ အခြားညီအစ်ကိုမောင်နှမများနှင့် အပြန်အလှန် ပေါင်းသင်းဆက်ဆံပါမည်။ ပြီးလျှင် ကျွန်ုပ်၏စိတ်နှလုံးသည် ငြိမ်သက်ကာပျော်ရွှင်ပြီး တည်ငြိမ်နေလိမ့်မည်။ ကျွန်ုပ်သည် နေ့စဉ်နေ့တိုင်း ဘုရားနှုတ်ကပတ်တော်ကို စားသောက်ပြီး သမ္မာတရားကို မိတ်သဟာယပြုပါမည်။ ပြီးလျှင် ကျွန်ုပ်၏စိတ်နှလုံးသည် ပို၍ ပို၍ တောက်ပလာလိမ့်မည်။ သမ္မာတရားကို နားလည်ပြီးသည့်နောက်ပိုင်းတွင် ကျွန်ုပ်၏ စိတ်နှလုံးသည် အထူးသဖြင့် ပျော်ရွှင်သည်။ ကျွန်ုပ်၏ ဝိညာဉ်သည် လွတ်လပ်ခြင်းနှင့် လွတ်မြောက်ခြင်းတို့ကို ရရှိပြီး ဆိုးယုတ်ကာ လှည့်စားတတ်သော လူများ၏ လှည့်စားခြင်း သို့မဟုတ် ဒုက္ခပေးခြင်းတို့ကို ကျွန်ုပ် မခံရတော့ပါ။ ထို့ပြင် ဘုရားသခင်၏ ကွယ်ကာပေးခြင်းနှင့် ကောင်းချီးများကို မျက်မြင်တွေ့ပြီးနောက်တွင် ကျွန်ုပ်သည် ဘေးအန္တရာယ်များ ကျွန်ုပ်အပေါ် ကျရောက်လာသောအခါ မကြောက်ရွံ့တော့ပါ။ ကျွန်ုပ်၏စိတ်နှလုံးသည် တည်ငြိမ်နေပြီး ငြိမ်းချမ်းမှုကို ခံစားရပါသည်။ အနာဂတ်တွင် ကျွန်ုပ်၏ အခြေခံလိုအပ်ချက်များကို ဖြည့်ဆည်းနိုင်ခြင်း ရှိမရှိနှင့် ကျွန်ုပ် အိုမင်းလာသောအခါ ကျွန်ုပ်အတွက် တစ်စုံတစ်ဦးက ထောက်ပံ့ခြင်း ရှိမရှိတို့ကဲ့သို့သော ကိစ္စများနှင့်ပတ်သက်သော စိုးရိမ်ပူပန်မှုများကို ကျွန်ုပ် ဘေးဖယ်ထားလိုက်သည်။ ဘုရားသခင်၏ မျက်မှောက်တော်တွင် နေထိုင်ခြင်းသည် စစ်မှန်သော ကောင်းချီးနှင့် ပျော်ရွှင်ခြင်းတို့ ဖြစ်ပါသည်။) သင်တို့ ယခု မြည်းစမ်းနေသောအရာသည် အလွန်နည်းပါးသည်၊ သို့သော် ကြီးမားသောကပ်ဘေးကြီး ကျရောက်ပြီးသည့်နောက်တွင် သင်တို့သည် ကိစ္စများစွာကို ရှင်းရှင်းလင်းလင်း နားလည်ပြီး သိမြင်လာလိမ့်မည်။ ဤအရာအားလုံးသည် ဘုရားသခင်၏ ကွယ်ကာပေးခြင်းနှင့် သူ၏ ကောင်းချီးတို့ဖြစ်သည်။ လက်ရှိတွင် သင်တို့သည် တစ်ခါတစ်ရံ ပြုပြင်ခြင်းကို တွေ့ကြုံပြီး စမ်းသပ်ခြင်းများနှင့် စစ်ဆေးခြင်းတို့ကို ကျော်ဖြတ်ရသော်လည်း၊ တစ်ခါတစ်ရံ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံရပြီး သူ့နှုတ်ကပတ်တော်များကြောင့် စိတ်ထိခိုက်ရသော်လည်း ဤသည်မှာ ကယ်တင်ခြင်း ရရှိခြင်းနှင့် စုံလင်စေခြင်းခံရခြင်းတို့နှင့် သက်ဆိုင်သော ဆင်းရဲဒုက္ခဖြစ်သည်။ ယင်းသည် ဘာသာတရားမရှိသူများ၏ ဆင်းရဲဒုက္ခနှင့် မတူပေ။ အရေးအကြီးဆုံးကိစ္စမှာ ဘုရားအိမ်တော်တွင် သင်၏တာဝန်များကို ထမ်းဆောင်ခြင်းဖြင့် သင်သည် အသုံးဝင်သော ဖန်ဆင်းခံတစ်ဦးဖြစ်လာပြီး တန်ဖိုးရှိ၍ အဓိပ္ပာယ် ရှိသောဘဝတစ်ခုကို ရှင်သန်နေထိုင်လာခြင်း ဖြစ်သည်။ လူ့ဇာတိနှင့် စာတန်အတွက် အသက်ရှင်မည့်အစား သမ္မာတရား လိုက်စားဖို့အတွက်နှင့် ဘုရားသခင်ကို စိတ်ကျေနပ်အောင် လုပ်ဖို့အတွက် သင် ရှင်သန်နေထိုင်သည်။ သင်၏တာဝန်များကို ထမ်းဆောင်ရာ လမ်းကြောင်းတွင် သမ္မာတရားများစွာနှင့် ဘုရားသခင်၏ရည်ရွယ်ချက်များအကြောင်း နားလည်မှုကို သင်ရသည်။ ဤသည်မှာ အဖိုးအထိုက်တန်ဆုံးသော အရာတစ်ခုဖြစ်သည်။ သမ္မာတရားကို သင်နားလည်ပြီးသည့်နောက်တွင် သမ္မာတရားစစ်မှန်မှုထဲသို့ ဝင်ရောက်နိုင်ပြီး သမ္မာတရားကို သင်၏ အသက်အဖြစ် ရရှိပြီးဖြစ်သည်။ ဘုရားသခင်၏ မျက်မှောက်တော်နှင့် အလင်းထဲတွင် သင်နေထိုင်နိုင်လိမ့်မည်။ သင်သည် ယခု သင်၏ တာဝန်များကို နေ့စဉ်နေ့တိုင်း ထမ်းဆောင်နေပြီး သင် အသက်ရှင်နေထိုင်သော နေ့ရက်တိုင်းတွင် ယင်း၏ ဆုလာဘ်များနှင့် တန်ဖိုးတို့ရှိသည်။ သမ္မာတရားကိုလည်း သင်ရပြီဖြစ်ပြီး ဘုရားသခင်၏မျက်မှောက်တော်တွင် သင်နေထိုင်သည်။ ဤသည်မှာ အာမခံရှိခြင်း မဟုတ်လော။ (ဟုတ်ပါသည်။) ဤအာမခံသည် အဘယ်နည်း။ (စာတန်၏ အဖမ်းမခံရခြင်း ဖြစ်ပါသည်။) စာတန်၏ အဖမ်းမခံရခြင်းအပြင် ပို၍ပင် အရေးပါသောအရာသည် အဘယ်နည်း။ ဘုရားသခင်က သင့်ကို လူသားတစ်ဦးအဖြစ် ဖန်ဆင်းပေးခဲ့ပြီး သင်သည် ယခုအခါတွင် သင်၏တာဝန်ကို ထမ်းဆောင်နိုင်သည်၊ သူ၏ရည်ရွယ်ချက်များကို နားလည်နိုင်သည်၊ သမ္မာတရားစစ်မှန်မှု ရနိုင်သည်၊ သူ၏ လမ်းခရီးကို လိုက်လျှောက်နိုင်ပြီး သူ၏ရည်ရွယ်ချက်များအတိုင်း နေထိုင်နိုင်လေသည်။ ဘုရားသခင်က သင့်ကို လက်ခံပြီး ထိုအရာသည် သင်၏အာမခံနှင့် ဘုရားသခင်၏ ဖျက်ဆီးခြင်းကို သင် ခံရမည်မဟုတ်ဟူသည့် အာမခံဖြစ်သည်။ ဤသည်မှာ သင့်အသက်၏အရင်းအနှီး ဖြစ်သည်မဟုတ်လော။ ဤအရာများမရှိဘဲ ဆက်လက်၍ အသက်ရှင်နေထိုင်ဖို့ သင့်တွင် အရည်အချင်း ပြည့်မီသလော။ (မပြည့်မီပါ။) လူတစ်ဦးသည် ဤအရည်အချင်းကို မည်သို့ ရရှိနိုင်သနည်း။ ၎င်းမှာ ဖန်ဆင်းခံတစ်ဦး၏တာဝန်များကို ထမ်းဆောင်နိုင်ခြင်းအားဖြင့်၊ ဘုရားသခင်၏ ရည်ရွယ်ချက်များကို ဖြည့်ဆည်းနိုင်ခြင်းအားဖြင့်၊ သူ၏ လမ်းခရီးကို လိုက်လျှောက်နိုင်ခြင်းအားဖြင့်သာမက သမ္မာတရားစစ်မှန်မှုကို ရရှိခြင်းအားဖြင့်၊ ပြီးလျှင် ဘုရားသခင်၏နှုတ်ကပတ်တော်ကို လူတစ်ဦး၏ အသက်အဖြစ် သဘောထားခြင်းအားဖြင့် မဟုတ်လော။ (ဟုတ်ပါသည်။) ဤအရာများကြောင့် သင်သည် သူ့ကို ကိုးကွယ်နိုင်ပြီး သူ၏ အမြင်တွင် သင်သည် ပြည့်စုံလုံလောက်သော ဖန်ဆင်းခံတစ်ဦးဖြစ်သည်။ ဘုရားသခင်သည် သင့်အားဖြင့် ပျော်ရွှင်ကြည်နူးခြင်း မရှိဘဲ မည်သို့များ နေနိုင်မည်နည်း။ ဘုရားသခင်က ဖျက်ဆီးလိုသည့်လူများမှာ မည်သူတို့နည်း။ သူတို့သည် မည်သည့်ဖန်ဆင်းခံမျိုးဖြစ်သနည်း။ (မကောင်းမှုပြုသူများ ဖြစ်ပါသည်။) မကောင်းမှုပြုသူ မည်သူမဆိုသည် ဘုရားသခင်ကို ခုခံနေခြင်းဖြစ်ပြီး သူ့ကို ရန်လိုကြသည်။ သူတို့သည် ဘုရားသခင်၏ ရန်သူများဖြစ်ကြပြီး ပထမဆုံး ဖျက်ဆီးခြင်းခံရမည့်သူ ဖြစ်လိမ့်မည်။ အဆင့်အတန်းအတွက် ဘုရားသခင်နှင့် အန်တုဖက်ပြိုင်သောအန္တိခရစ်များ၊ မယုံကြည်သူများ၊ သမ္မာတရားကို အလွန်အမင်း မနှစ်မြို့သူများ၊ ဘုရားသခင်ကို ရန်လိုသူများ၊ သမ္မာတရားကို မလိုက်စားဘဲ အဆုံးအထိ သူ့ကို ဆန့်ကျင်သူများနှင့် ဖန်ဆင်းခံများအဖြစ် သူတို့၏တာဝန်ကို အတိုင်းအတာတစ်ခုခုအထိ မထမ်းဆောင်နိုင်သူများသည် ဘုရားသခင်က ဖျက်ဆီးလိုသောလူများဖြစ်သည်။ မိမိတို့၏တာဝန်များကို မထမ်းဆောင်သော လူအချို့သည် မယုံကြည်သူများ ဖြစ်ကြသည်။ အခြားလူများသည် မိမိတို့၏တာဝန်များကို ထမ်းဆောင်သော်ငြားလည်း အစဉ်သဖြင့် ဝတ်ကျေတမ်းကျေလုပ်ကြသည်၊ မကောင်းမှုလုပ်ဖို့နှင့် အနှောင့်အယှက်ဖြစ်စေဖို့ တတ်နိုင်ကြပြီး ဘုရားသခင်ကို ခုခံကာ ဆန့်ကျင်ကြသည်။ ထိုကဲ့သို့သောလူများကို ဘုရားသခင်၏ အမြင်တွင် ပြည့်စုံလုံလောက်သော ဖန်ဆင်းခံများအဖြစ် မှတ်ယူခြင်းခံရနိုင်သလော။ (မဟုတ်ပါ၊ သူတို့ မခံရနိုင်ပါ။) မပြည့်စုံ မလုံလောက်သူအဖြစ် မှတ်ယူခြင်းခံရသော ဖန်ဆင်းခံများအဖြစ် နောက်ဆုံးရလဒ်မှာ မည်သည့်အရာ ဖြစ်လာလိမ့်မည်နည်း။ (ဘုရားသခင်က သူတို့ကို ဖယ်ရှားရှင်းလင်းပြီး ဖျက်ဆီးလိမ့်မည်။) မပြည့်စုံ မလုံလောက်သူအဖြစ် မှတ်ယူခြင်းခံရသော ဖန်ဆင်းခံများ၏ အသက်တာများတွင် တန်ဖိုးရှိသလော။ (မရှိပါ။) “ကျွန်ုပ်၏အသက်တာတွင် တန်ဖိုးရှိသည်။ ကျွန်ုပ် အသက်ရှင်သန်လိုသည်။ ကျွန်ုပ်၏ အသက်တာဖြင့် ကောင်းသောကိစ္စများကို ကျွန်ုပ်လုပ်နိုင်သည်” ဟု သူတို့ ထင်ကောင်းထင်ကြမည်။ ဘုရားသခင်၏အမြင်တွင် ဖန်ဆင်းခံများအဖြစ် သူတို့၏ အခြေခံတာဝန်ကိုပင်လျှင် သူတို့ မထမ်းဆောင်နိုင်ကြပေ။ သူတို့၏တာဝန်ကို ပြည့်ပြည့်ဝဝ သူတို့ မထမ်းဆောင်နိုင်ပါက သူတို့၏အသက်တာသည် ရှင်သန်နေထိုင်ဖို့ ထိုက်တန်သလော။ သူတို့၏ ဖြစ်တည်မှုတွင် တန်ဖိုးရှိသလော။ သူတို့၏ ဖြစ်တည်မှုတွင် တန်ဖိုးမရှိပါက ဘုရားသခင်က သူတို့ကို လိုချင်နေဆဲ ဖြစ်သလော။ (မဟုတ်ပါ။) ဘုရားသခင်က မည်သည့်အရာကို လုပ်လိမ့်မည်နည်း။ သူသည် သူတို့ကို ဖယ်ရှားရှင်းလင်းလိမ့်မည်။ ပေါ့သေးသောအမှုကိစ္စများကို ဘေးသို့ ဖယ်ထားခြင်းခံရလိမ့်မည်၊ ပြီးလျှင် မသန့်ရှင်းသောနတ်ဆိုးများနှင့် ဆိုးယုတ်သော ဝိညာဉ်များထံသို့ လက်လွှဲပေးအပ်ခြင်းကို ခံရလိမ့်မည်။ ပြင်းထန်ကြီးလေးသောအမှုကိစ္စများတွင်မူ အပြစ်ဒဏ်ပေးခြင်းကို ခံရလိမ့်မည်ဖြစ်ပြီး ပို၍ပင် ပြင်းထန်ကြီးလေးသောအမှုကိစ္စများတွင် ဖျက်ဆီးခြင်းသို့ ဆိုက်ရောက်လိမ့်မည်။

ကောက်နုတ်ချက် (၃၄)

လူအချို့သည် ၎င်းတို့၏ တာဝန်များကို ထမ်းဆောင်ခြင်းတွင် မည်သည့်ဆင်းရဲဒုက္ခကိုမျှ ခါးစည်းခံရန် လိုလားခြင်းမရှိဘဲ ပြဿနာတစ်ခုကို ၎င်းတို့ ကြုံတွေ့ရသည့်အခါတိုင်းတွင် ယင်းမှာ အလွန်ခက်ခဲကြောင်း ညည်းညူကြပြီး အဖိုးအခပေးရန် ငြင်းဆန်ကြသည်။ ယင်းမှာ အဘယ် သဘောထားမျိုးဖြစ်သနည်း။ ယင်းသည် ဝတ်ကျေတမ်းကျေဖြစ်သော သဘောထားမျိုးဖြစ်သည်။ သင်သည် မိမိ၏တာဝန်ကို ဝတ်ကျေတမ်းကျေဖြစ်စွာ ထမ်းဆောင်ပြီး မထီမဲ့မြင် သဘောထားဖြင့် ချဉ်းကပ်လျှင် ရလဒ်မှာ မည်သည့်အရာ ဖြစ်မည်နည်း။ သင် ကောင်းမွန်စွာ ထမ်းဆောင်နိုင်စွမ်းရှိသည့် တာဝန်တစ်ခုတွင်ပင် သင်သည် ကောင်းမွန်စွာ လုပ်ဆောင်ရန် ပျက်ကွက်လိမ့်မည်၊ သင်၏ တာဝန်ထမ်းဆောင်မှုသည် စံနှုန်းပြည့်မီလိမ့်မည် မဟုတ်သကဲ့သို့ မိမိတာဝန်အပေါ် ထားရှိသည့် သင်၏ သဘောထားကို ဘုရားသခင် အလွန်ပင် ကျေနပ်အားရမှု မရှိဖြစ်လိမ့်မည်။ သင်သည် ဘုရားသခင်ထံ ဆုတောင်းနိုင်ပါက၊ သမ္မာတရားကို ရှာဖွေနိုင်ပြီး သင်၏ စိတ်နှလုံးအကြွင်းမဲ့၊ ဉာဏ်ရှိသမျှကို ယင်းထဲသို့ နှစ်ထားနိုင်ပါက၊ သင်သည် ဤနည်းလမ်းဖြင့် ပူးပေါင်းဆောင်ရွက်နိုင်ပါက၊ သို့ဆိုလျှင် သင် ကိစ္စရပ်များကို ကိုင်တွယ်သည့်အခါ အရာရာတိုင်းသည် နေရာတကျဖြစ်ပြီး ကောင်းမွန်သော ရလဒ်များ ထွက်ပေါ်လာစေရန် ဘုရားသခင်သည် သင့်အတွက် အရာအားလုံးကို ကြိုတင် ပြင်ဆင်ပေးလိမ့်မည် ဖြစ်သည်။ သင်သည် ကြီးမားသော ခွန်အားပမာဏကို အားသွန်ခွန်စိုက်လုပ်ရန် လိုအပ်မည် မဟုတ်ပေ၊ သင်သည် ပူးပေါင်းဆောင်ရွက်ရန် အစွမ်းကုန် လုပ်ဆောင်သည့်အခါ ဘုရားသခင်သည် သင့်အတွက် အရာအားလုံးကို စီစဉ်ပေးလေသည်။ သင်သည် စဉ်းလဲပြီး အချောင်ခိုပါက၊ သင်၏ တာဝန်ကို သင့်တင့်လျောက်ပတ်စွာ အာရုံစိုက် ထမ်းဆောင်ခြင်း မရှိဘဲ အစဉ်သဖြင့် လမ်းလွဲပါက ဘုရားသခင်သည် သင့်ထဲ၌ အလုပ်လုပ်လိမ့်မည် မဟုတ်ချေ။ သင်သည် ဤအခွင့်အရေးကို ဆုံးရှုံးရလိမ့်မည်ဖြစ်ပြီး ဘုရားသခင်က “သင့်အား အသုံးပြုရန် မဖြစ်နိုင်ပေ။ ဘေးထွက်ရပ်လော့။ သင်သည် ဉာဏ်များပြီး အချောင်ခိုရသည်ကို နှစ်သက်သည် မဟုတ်လော။ ပျင်းရိခြင်းနှင့် ကိုယ်စိတ်ချမ်းသာမှုတွင် ပျော်မွေ့ရခြင်းကို သင် နှစ်သက်သည် မဟုတ်လော။ ကဲ ထိုသို့ဆိုလျှင် ကိုယ်စိတ်ချမ်းသာမှုတွင် အစဉ်ထာဝရ ပျော်မွေ့လော့” ဟု ဆိုလိမ့်မည်။ ဘုရားသခင်သည် ဤကျေးဇူးတော်နှင့် အခွင့်အရေးကို အခြားသူတစ်ဦးအား ပေးလိမ့်မည်။ သင်တို့ မည်သို့သဘောရသနည်း။ ဤသည်မှာ ဆုံးရှုံးမှုတစ်ခုလော၊ သို့မဟုတ် အကျိုးအမြတ်တစ်ခုလော။ (ဆုံးရှုံးမှုတစ်ခု ဖြစ်ပါသည်။) ယင်းမှာ ဧရာမ ဆုံးရှုံးမှုတစ်ခု ဖြစ်သည်။

ဘုရားသခင်သည် သူ့ကို အမှန်တကယ် ချစ်သောသူတို့နှင့် သမ္မာတရား လိုက်စားသောသူအားလုံးကို မတူကွဲပြားသည့် ပတ်ဝန်းကျင်မျိုးစုံဖြင့် စုံလင်စေသည်။ သူသည် လူတို့အား အမျိုးမျိုးသော ပတ်ဝန်းကျင်များ၊ သို့မဟုတ် စမ်းသပ်မှုများမှတစ်ဆင့် သူ၏ နှုတ်ကပတ်တော်များကို တွေ့ကြုံစေဖို့ ထောက်ကူပေးပြီး ထိုသို့ဖြင့် သမ္မာတရားအပေါ် သိနားလည်၍ သူ့အပေါ် စစ်မှန်သည့် အသိကို ရရှိကာ နောက်ဆုံးတွင် သမ္မာတရားကို ရရှိဖို့ ထောက်ကူပေးသည်။ ဘုရားသခင်၏ အမှုတော်ကို ဤပုံစံဖြင့် သင်တွေ့ကြုံလျှင် သင်၏ အသက် စိတ်သဘောထား ပြောင်းလဲလိမ့်မည်ဖြစ်ပြီး သမ္မာတရားနှင့် အသက်ကို ရရှိနိုင်လိမ့်မည်။ ဤတွေ့ကြုံသည့်နှစ်ကာလများတစ်လျှောက်တွင် သင်သည် များစွာ ရရှိပြီးဖြစ်သလော။ (ရရှိပြီးဖြစ်ပါသည်။) သို့ဆိုလျှင် သင်၏ တာဝန်ကို ထမ်းဆောင်ချိန်တွင် ဆင်းရဲဒုက္ခအနည်းငယ် ခါးစည်းခံခြင်းနှင့် အဖိုးအခ အနည်းငယ် ပေးခြင်းသည် လုပ်ရကျိုးမနပ်သလော။ အပြန်အလှန်အနေဖြင့် မည်သည့်အရာကို သင် ရရှိပြီးပြီနည်း။ သင်သည် သမ္မာတရား များစွာကို နားလည်ပြီးလေတကား။ ဤသည်မှာ အဖိုးမဖြတ်နိုင်သည့် ရတနာတစ်ခု ဖြစ်၏။ ဘုရားသခင်ကို ယုံကြည်မှုမှတစ်ဆင့် မည်သည့်အရာကို လူတို့ ရရှိချင်ကြသနည်း။ သမ္မာတရားနှင့် အသက်ရရှိရန် ဖြစ်သည် မဟုတ်လော။ ဤပတ်ဝန်းကျင်များကို တွေ့ကြုံခြင်းမရှိဘဲ သမ္မာတရားကို သင် ရရှိနိုင်သည်ဟု ထင်သလော။ လုံးဝ မရရှိနိုင်။ အထူးအခက်အခဲအချို့က သင့်အပေါ် ကျရောက်သည့်အခါ သို့မဟုတ် အထူးပတ်ဝန်းကျင်အချို့ကို သင် ကြုံတွေ့ရသည့်အခါ ယင်းတို့ကို ရှောင်ရှားရန် သို့မဟုတ် ထွက်ပြေးရန် ကြိုးစားခြင်း၊ ယင်းတို့ကို အသည်းအသန် ငြင်းပယ်ပြီး ဖယ်ရှားရန် ကြိုးပမ်းခြင်း၊ ဘုရားစီစဉ်ညွှန်ကြားခြင်း၏ ပြုသမျှကို ခံရန် ဆန္ဒမရှိခြင်း၊ ကိုယ်တော်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန် ဆန္ဒမရှိခြင်း၊ သမ္မာတရားအား သင့်ကို အုပ်စိုးခွင့်ပြုရန် ဆန္ဒမရှိခြင်း၊ အစဉ်သဖြင့် အဆုံးအဖြတ်ပေးပိုင်ခွင့်ရှိလိုပြီး သင်၏ စာတန်ဆန်သော စိတ်သဘောထားအပေါ် မှီခိုကာ မိမိကိုယ်နှင့်ဆိုင်သော အရာခပ်သိမ်းကို ထိန်းချုပ်လိုခြင်း ဟူသည့် အမြဲတစေ တူညီသောသဘောထား သင်၌ ရှိသည်ဟု ဆိုကြပါစို့။ ထိုသို့ဖြစ်ပါက အကျိုးဆက်များမှာ ဘုရားသခင်သည် သင့်ကို မုချ ဘေးဖယ်ထားမည် သို့မဟုတ် စာတန်ထံသို့ အပ်နှံမည်ဖြစ်ပြီး ဤအရာသည် အနှေးနှင့်အမြန်ဆိုသလို ဖြစ်ပျက်လာလိမ့်မည်။ လူတို့သည် ဤအရေးကိစ္စကို နားလည်သဘောပေါက်ပါက သူတို့သည် လျင်မြန်စွာ နောက်ကြောင်းပြန်လှည့်ရမည်ဖြစ်ပြီး ဘုရားသခင် တောင်းဆိုသည့် မှန်ကန်သောလမ်းကြောင်းနှင့်အညီ ဘဝတွင် မိမိတို့၏ လမ်းကြောင်းကို လိုက်လျှောက်ရမည်။ ဤလမ်းကြောင်းသည် မှန်ကန်သော လမ်းကြောင်းဖြစ်သည်၊ လမ်းကြောင်းမှန်ကန်သောအခါ ဦးတည်ချက်လည်း မှန်ကန်သည်ဟု အဓိပ္ပာယ်ရ၏။ ဤကာလအတောအတွင်း သူတို့သည် အတားအဆီးများ၊ အခက်အခဲများနှင့် ကြုံတွေ့နိုင်ပြီး ခလုတ်တိုက်လဲကျကောင်း လဲကျနိုင်သည်၊ သို့မဟုတ် တစ်ခါတစ်ရံတွင် သူတို့သည် ရက်အတန်ကြာ စိတ်မကြည်မလင်ဖြစ်ကာ အပျက်သဘောဆောင်ကောင်း ဆောင်နေနိုင်၏။ သူတို့သည် မိမိတို့၏ တာဝန်များကို ဇွဲရှိရှိ ဆက်လက်ထမ်းဆောင်နိုင်ပြီး အမှုကိစ္စများကို မနှောင့်နှေးစေသရွေ့ ဤပြဿနာအားလုံးသည် အရေးမပါသောအရာများ ဖြစ်သွားလိမ့်မည်။ သို့ရာတွင် သူတို့သည် မိမိတို့ကိုယ်ကို ချက်ချင်း ဆင်ခြင်သုံးသပ်ရမည်ဖြစ်ပြီး ဤပြဿနာများကို ဖြေရှင်းရန် သမ္မာတရားကို ရှာဖွေရမည်။ ပြီးလျှင် သူတို့သည် အချိန်ဆွဲခြင်း၊ မိမိတို့၏အလုပ်ကို ပစ်ထားခြင်း သို့မဟုတ် မိမိတို့၏ တာဝန်များကို စွန့်ပစ်ခြင်းတို့ကို လုံးဝ မပြုလုပ်ရပေ။ ဤသည်မှာ အရေးအကြီးဆုံးသော အချက်ပင်ဖြစ်၏။ သင်က “အပျက်သဘောဆောင်ပြီး အားနည်းခြင်းက အရေးမကြီးပါ။ အတွင်းပိုင်း ပြဿနာတစ်ခု ဖြစ်သည်။ ထိုအကြောင်းကို ဘုရားသခင် မသိပါ။ ပြီးလျှင် ယခင်က ငါ ဆင်းရဲဒုက္ခခံခဲ့ရပြီး အဖိုးအခပေးခဲ့ရပုံကို စဉ်းစားသည့်အခါ သူသည် ငါ့အား မုချ ချမ်းသာပေးလိမ့်မည်” ဟု သင့်ဘာသာတွေးကာ ဤအားနည်းချက်နှင့် အပျက်သဘောဆောင်ခြင်း ဆက်လက် ဖြစ်ပေါ်ပြီး သင့်အတွက် ဘုရားသခင် စီစဉ်ဖွဲ့စည်းပေးသည့် ပတ်ဝန်းကျင်တွင် သမ္မာတရားကို ရှာဖွေခြင်းမရှိလျှင် သို့မဟုတ် သင်ခန်းစာများ သင်ယူခြင်းမရှိလျှင် သင်၏ အခွင့်အရေးများကို အဖန်ဖန် ဆုံးရှုံးလိမ့်မည်ဖြစ်ပြီး အကျိုးဆက်အနေဖြင့် သင့်ကို စုံလင်စေရန် ဘုရားသခင် ရည်ရွယ်သည့် အခွင့်အရေးအားလုံးကို သင် လွဲချော်လိမ့်မည်၊ တမင် ဖျက်ဆီးမိကာ ပျက်စီးစေလိမ့်မည်။ ဤအရာ၏ အကျိုးဆက်သည် မည်သည့်အရာ ဖြစ်လိမ့်မည်နည်း။ သင်၏ စိတ်နှလုံးတွင် မှောင်မိုက်သည့်စိတ်ကြီးထွားလာသည်ကို သင်ခံစားရလိမ့်မည်၊ သင်၏ ဆုတောင်းချက်များတွင်ပင် ဘုရားသခင်ကို ခံစားရလိမ့်မည် မဟုတ်တော့သကဲ့သို့ သင်၏ အတွေးများက ဆိုးယုတ်မှုနှင့် သစ္စာဖောက်ဖျက်ခြင်းတို့ဖြင့် ပြည့်သည့်အဆင့်ထိ သင် အပျက်သဘောဆောင်လာလိမ့်မည်ဖြစ်သည်။ ထို့နောက် သင်သည် လုံးဝ အစွမ်းမဲ့ကာ အလွန်အမင်း စိတ်မချမ်းမသာဖြစ်လျက် ပြင်းထန်သော စိတ်ဆင်းရဲခြင်းထဲ ပိတ်မိသွားလိမ့်မည်။ သင့်ထံတွင် လမ်းကြောင်း၊ ဦးတည်ချက်မရှိကြောင်းနှင့် မည်သည့် အလင်းရောင်မျှ မမြင်နိုင်၊ သို့မဟုတ် မည်သည့် မျှော်လင့်ချက်မျှ ရှာမတွေ့နိုင်ကြောင်း သင် ခံစားရလိမ့်မည်။ ဤသို့သော လူတစ်ဦးအတွက် အသက်တာသည် ပင်ပန်းဖွယ်ရာ မဟုတ်လော။ (ဟုတ်ပါသည်။) လူတို့သည် သမ္မာတရားကို လိုက်စားခြင်းတည်းဟူသော တောက်ပသောလမ်းကြောင်းကို မလျှောက်လှမ်းပါက သူတို့သည် မျှော်လင့်ချက်ကင်းမဲ့စွာဖြင့် စာတန်၏ အာဏာအောက်၌လည်းကောင်း၊ အပြစ်တရားနှင့် အမှောင်ထုထဲ၌လည်းကောင်း ထာဝစဉ် အသက်ရှင်နေထိုင်ကြရလိမ့်မည်။ ဤအရာအားဖြင့် ငါ မည်သည့်အရာ ဆိုလိုသည်ကို သင်တို့ နားလည်ကြသလော။ (ကျွန်ုပ်တို့သည် သမ္မာတရားကို လိုက်စားပြီး ကျွန်ုပ်တို့၏ တာဝန်များကို စိတ်နှလုံးအကြွင်းမဲ့ဖြင့် ထမ်းဆောင်ကြရမည်ဖြစ်ပါသည်။)တာဝန်တစ်ခုက သင့်အပေါ် ကျရောက်ပြီး ယင်းတာဝန်ကို သင့်ထံ အပ်နှံသောအခါ အခက်အခဲများ ရင်ဆိုင်ရခြင်းကို မည်သို့ရှောင်ရှားရမည်ကို မစဉ်းစားနှင့်။ ယင်းသည် ကိုင်တွယ်ရန် ခက်ခဲသည်ဟု သင်မြင်သောကြောင့် ယင်းကို ဘေးဖယ်ထား၍ လျစ်လျူမရှုကြနှင့်။ ယင်းကို ထိပ်တိုက်ရင်ဆိုင်ရမည်။ ဘုရားသခင်သည် လူများနှင့်အတူ ရှိသည်ကိုလည်းကောင်း၊ ၎င်းတို့၌ အခက်အခဲတစ်ခုတလေ ရှိလျှင် ၎င်းတို့သည် သူ့ထံ ဆုတောင်းပြီး ရှာဖွေဖို့သာ လိုအပ်သည်ကိုလည်းကောင်း၊ ဘုရားသခင်အတွက်ဆိုလျှင် မည်သည့်အရာကမျှ ပြီးမြောက်အောင်မြင်ရန် မခက်ခဲသည်ကိုလည်းကောင်း သင် အချိန်ပြည့် သတိရရမည်။ သင့်တွင် ဤယုံကြည်ခြင်းရှိရမည်။ ဘုရားသခင်သည် အရာခပ်သိမ်း၏ အချုပ်အခြာအာဏာရှင်ဖြစ်ကြောင်း သင် ယုံကြည်သည့်အတွက် တစ်စုံတစ်ရာ သင့်အပေါ် ကျရောက်သည့်အခါ သင် အဘယ်ကြောင့် ကြောက်ရွံ့ကာ မှီခိုအားကိုးစရာမရှိဟု ခံစားရဆဲဖြစ်သနည်း။ ဤအရာက သင်သည် ဘုရားသခင်အပေါ် မှီခိုအားကိုးခြင်း မရှိသည်ကို သက်သေပြ၏။ ဘုရားသခင်ကို သင်၏ အထောက်အပံ့နှင့် သင်၏ ဘုရားအဖြစ် သင် မခံယူလျှင် သူသည် သင်၏ ဘုရားသခင် မဟုတ်။ လက်တွေ့ဘဝတွင် မည်သည့် အခြေအနေများကို သင် ကြုံရသည်ဖြစ်စေ ဆုတောင်းပြီး သမ္မာတရားကို ရှာဖွေရန် ဘုရားသခင်ရှေ့မှောက်သို့ သင် လာရမည်။ တစ်ရက်ကို ကိစ္စတစ်ခုအားဖြင့် သမ္မာတရားကို သင် နားလည်ပြီး တစ်စုံတစ်ရာကို ရရှိလျှင်ပင် ထိုနေ့တွင် အချည်းနှီး ဖြစ်ခဲ့လိမ့်မည်မဟုတ်။ ယခုအခါ တစ်နေ့တွင် အချိန်မည်မျှ ဘုရားသခင်ရှေ့မှောက် သင်တို့ လာနိုင်သနည်း။ တစ်နေ့တွင် အကြိမ်မည်မျှ ဘုရားသခင်ရှေ့မှောက်သို့ သင် လာသနည်း။ ရလဒ်များတစ်ခုတလေကို သင် ရရှိပြီးပြီလော။ လူတစ်ဦးသည် ဘုရားသခင် ရှေ့မှောက်သို့လာခဲလှလျှင် ၎င်းတို့၏ ဝိညာဉ် ခမ်းခြောက်ကာ အလွန်မျှော်လင့်ချက်မဲ့သည်ဟု ခံစားရလိမ့်မည်။ အားလုံး အဆင်ပြေချိန်တွင် လူတို့သည် ဘုရားသခင်ထံမှ လမ်းလွဲကာ သူ့ကို လျစ်လျူရှုကြသည်။ အခက်အခဲများဖြစ်ပေါ်သည့်အခါတွင်သာ သူ့ကို ရှာဖွေကြသည်။ ဤသည်မှာ ဘုရားသခင်ကို ယုံကြည်ခြင်း ဖြစ်သလော။ ဤသည်မှာ ဘုရားသခင်၏ အမှုတော်ကို တွေ့ကြုံခြင်း ဖြစ်သလော။ ဤသည်တို့မှာ မယုံကြည်သူများ၏ သရုပ်သကန်များ ဖြစ်သည်။ ဘုရားသခင်ကို ဤယုံကြည်မှုမျိုးဖြင့် သမ္မာတရားနှင့် အသက်ကို ရရှိရန် မဖြစ်နိုင်ပေ။

သမ္မာတရားကို လူတို့ နားမလည်သည့်အခါ သို့မဟုတ် လက်တွေ့မလုပ်ဆောင်သည့်အခါ စာတန်၏ ဖောက်ပြန်ပျက်စီးသော စိတ်သဘောထားများအလယ်တွင် ၎င်းတို့ မကြာခဏ အသက်ရှင်ကြ၏။ ၎င်းတို့ကိုယ်တိုင်၏ အနာဂတ်၊ ဂုဏ်သိက္ခာ၊ အဆင့်အတန်းနှင့် အခြားအကျိုးစီးပွားများအကြောင်း တွေးတောပြီး ယင်းတို့နှင့်ပတ်သက်၍ မိမိတို့၏ ဦးနှောက်များခြောက်အောင် စဉ်းစားလျက် ဆိုးယုတ်သော ထောင်ချောက်အမျိုးမျိုးအတွင်းတွင် ၎င်းတို့ အသက်ရှင်နေထိုင်ကြ၏။ သို့သော် သင်သည် သင်၏ တာဝန်တွင်၊ သမ္မာတရားကို ရှာဖွေခြင်းနှင့် လိုက်စားခြင်းတွင် ဤသဘောထားကို အသုံးချလျှင် သမ္မာတရားကို သင်ရရှိနိုင်လိမ့်မည်။ ဥပမာအနေဖြင့် မဖြစ်စလောက် ကိုယ်ရေးကိုယ်တာ အကျိုးအမြတ်တစ်ခုအတွက် သင် ဦးနှောက်ခြောက်ခံစဉ်းစားသည်၊ အရာရာကို ပြီးပြည့်စုံအောင် စီစဉ်လျက်၊ ထိုအရာကို အလွန်စဉ်းစားကာ အားထည့်ရင်း သင် သေချာစွာနှင့် စေ့စပ်စွာ တွေးသည်။ သင်သည် အလားတူ အားအင်မျိုးကို သင်၏ တာဝန် ထမ်းဆောင်ခြင်းနှင့် ပြဿနာများကို ဖြေရှင်းရန် သမ္မာတရား ရှာဖွေခြင်းတွင် ထားရှိခဲ့မည်ဆိုလျှင် ဘုရားသခင်သည် သင့်အပေါ် မတူကွဲပြားသည့် သဘောထားတစ်ခု ရှိသည်ကို သင် မြင်ရပေမည်။ လူတို့သည် ဘုရားသခင်နှင့်ပတ်သက်၍ စဉ်ဆက်မပြတ် ညည်းညူကြသည်။ “ဘုရားသခင်သည် အခြားသူများအပေါ် ကောင်းမြတ်သော်လည်း ကျွန်ုပ်အပေါ် အဘယ်ကြောင့် မကောင်းမြတ်သနည်း။ ဘုရားသခင်သည် ကျွန်ုပ်ကို အဘယ်ကြောင့် ဉာဏ်အလင်းမပေးသနည်း။ ကျွန်ုပ် အဘယ်ကြောင့် အမြဲ အားနည်းသနည်း။ ကျွန်ုပ်သည် သူတို့လောက် အဘယ်ကြောင့် မတော်သနည်း”ဟူ၍ ဖြစ်သည်။ ဤသည်မှာ အဘယ်ကြောင့်နည်း။ ဘုရားသခင်သည် ဘက်လိုက်ခြင်း မရှိပေ။ သင်သည် ဘုရားသခင်ရှေ့မှောက်သို့ မလာဘဲ သင့်အပေါ် ကျရောက်သည့်အရာများကို မိမိသဘောအတိုင်း အမြဲ ဖြေရှင်းချင်လျှင် သူသည် သင့်ကို ဉာဏ်အလင်းပေးလိမ့်မည်မဟုတ်။ သင် လာဆုတောင်းကာ သူ့ကို တောင်းလျှောက်သည်အထိ သူ စောင့်ဆိုင်းလိမ့်မည်။ ထို့နောက်တွင် ထိုအရာကို သင့်အား သူ ပေးလိမ့်မည်ဖြစ်သည်။ မည်သည့်လူစားမျိုးများကို ဘုရားသခင် နှစ်သက်သနည်း။ သူ့ထံမှ လူတို့က မည်သည့်အရာ တောင်းလျှောက်ဖို့ကို ဘုရားသခင် စောင့်ဆိုင်းနေသနည်း။ သူသည် ၎င်းတို့အား ငွေ၊ ကိုယ်စိတ်ချမ်းသာခြင်း၊ ကျော်ကြားမှု၊ အကျိုးအမြတ်နှင့် ပျော်ရွင်မှုတို့ကို ထိုအရှက်မဲ့သည့်လူများကဲ့သို့ တောင်းဆိုစေချင်သလော။ ထိုသို့သော အရာများကို လူတို့က သူ့ထံ တောင်းလျှောက်သည့်အခါ ဘုရားသခင် မနှစ်သက်ပေ။ ဘုရားသခင်ထံမှ ဤအရာများကို ရှာဖွေသောသူတို့သည် အရှက်မဲ့ကြ၏၊ ၎င်းတို့သည် လူအားလုံးထဲက အနိမ့်ကျဆုံးဖြစ်ပြီး ဘုရားသခင်က ၎င်းတို့ကို အလိုမရှိပေ။ သူသည် အပြစ်မှ နိုးထနိုင်သည့်လူများနှင့် သူ့ထံမှ သမ္မာတရားကို ရှာဖွေကာ လက်ခံနိုင်သည့်လူများကို အလိုရှိသည်။ ဤသည်တို့မှာ လက်ခံနိုင်ဖွယ်ဖြစ်သည်ဟု သူ မြင်သည့် လူစားမျိုးများ ဖြစ်သည်။ သင့်အနေဖြင့် ဤသို့ ဆုတောင်းသင့်သည်။ “အို ဘုရားသခင်၊ ကျွန်ုပ်သည် စာတန်၏ အလွန်အမင်း ဖောက်ပြန်ပျက်စီးစေခြင်း ခံရပြီးဖြစ်သလို ကျွန်ုပ်၏ ဖောက်ပြန်ပျက်စီးသော စိတ်သဘောထားအလယ်တွင် ကျွန်ုပ် မကြာခဏ အသက်ရှင်ပါသည်။ နာမည်ဂုဏ်သတင်းနှင့် အဆင့်အတန်း၏ အမျိုးမျိုးသော စုံစမ်းသွေးဆောင်မှုများကို ကျွန်ုပ် အောင်မြင်ကျော်လွှားနိုင်ခြင်း မရှိသကဲ့သို့ ယင်းတို့ကို မည်သို့ ကိုင်တွယ်ရမည် မသိပါ။ သမ္မာတရား စည်းမျဉ်းများနှင့်ဆိုင်သည့် သိနားလည်မှု ကျွန်ုပ် ကင်းမဲ့ပါသည်။ ကိုယ်တော် ကျွန်ုပ်ကို ဉာဏ်အလင်းပေးပြီး လမ်းပြဖို့ တောင်းလျှောက် အသနားခံပါ၏”ဟူသည်နှင့် “ကျွန်ုပ်တာဝန်ကို ထမ်းဆောင်ရန် ကျွန်ုပ် လိုလားနေသော်လည်း ကျွန်ုပ် ယုံကြည်မှုနည်းသည်ဟု ခံစားရပါသည်။ တစ်နည်းအားဖြင့် ကျွန်ုပ်၏ ဝိညာဉ်ရင့်ကျက်မှုက အလွန်သေးငယ်ပြီး နောက်တစ်နည်းအားဖြင့် ကျွန်ုပ်သည် ဤနယ်ပယ်နှင့်ဆိုင်သည့် သိနားလည်မှု ကင်းမဲ့ပါသည်။ အမှုအရာများကို ကောင်းစွာ မလုပ်ဆောင်မည်ကို ကျွန်ုပ် စိုးရိမ်မိပါသည်။ ကိုယ်တော်၏ လမ်းပြခြင်းနှင့် အကူအညီကို ကျွန်ုပ် တောင်းခံပါသည်”တို့ ဖြစ်သည်။ သမ္မာတရားကို သင် လာရှာရန် ဘုရားသခင် သင့်ကို စောင့်ဆိုင်းနေသည်။ ရိုးသားသည့် စိတ်နှလုံးတစ်ခုဖြင့် ရှာဖွေလျက် ဘုရားသခင်ရှေ့မှောက်သို့ သင်လာသည့်အခါ သူသည် သင့်ကို ဉာဏ်အလင်းပေးကာ အလင်းပြလိမ့်မည်ဖြစ်ပြီး ထိုအခါ သင်သည် လမ်းကြောင်းတစ်ခုရှိကာ သင်၏တာဝန်အား မည်သို့ ထမ်းဆောင်ရမည်ကို သိရှိလိမ့်မည်။ သမ္မာတရားနှင့်စပ်လျဉ်း၍ သင် အမြဲ အားထုတ်ပြီး ဆုတောင်းခြင်းဖြင့် သင်၏ စစ်မှန်သော အခြေအနေကို ဘုရားသခင် ရှေ့မှောက်သို့ ယူဆောင်လာကာ ဘုရားသခင်၏ လမ်းပြမှုနှင့် ကျေးဇူးတော်ကို တောင်းလျှောက်လျှင် သမ္မာတရားကို ဤနည်းဖြင့် သင် တဖြည်းဖြည်း နားလည်လာကာ လက်တွေ့လုပ်ဆောင်လိမ့်မည် ဖြစ်သည်။ ပြီးလျှင် သင်အသက်ရှင်နေထိုင်သည့်အရာသည် လူသားပုံသဏ္ဌာန်နှင့် သာမန်လူ့သဘာဝအပြင် သမ္မာတရား စစ်မှန်မှု ရှိလိမ့်မည်။ အကယ်၍ သင်သည် ဘုရားသခင်၏ ရည်ရွယ်ချက်များကို အလေးမထားသလို သမ္မာတရားကို မလိုက်စားဘဲ သင်၏ အမျိုးမျိုးသော အကျိုးစီးပွားများအတွက် လိုအပ်သည့်အရာမှန်သမျှကို လုပ်ဆောင်ရင်း မကြာခဏ စီစဉ်ကာ၊ ချင့်ချိန်စဉ်းစား၍ အချိန်ပေးတွေးတောပြီး ကြိုးစားလုပ်ဆောင်သည့်အပြင် သင်၏ဘဝကိုပါ ပေးလျှင် သင်သည် လူတို့၏ ရိုသေမှုကိုရရှိကောင်း ရရှိနိုင်သည့်အပြင် အမျိုးမျိုးသော အကျိုးအမြတ်များနှင့် ဂုဏ်ယူမှုပုံစံများကို ရရှိကောင်းရရှိမည်။ သို့သော် ဤအရာများနှင့် သမ္မာတရားအနက် မည်သည်က ပို၍အရေးကြီးသနည်း။ (သမ္မာတရားက ပို၍အရေးကြီးသည်။) လူတို့သည် ဤအယူဝါဒကို နားလည်ကြသည့်တိုင် သမ္မာတရားကို မလိုက်စားဘဲ ၎င်းတို့၏ကိုယ်ကျိုးစီးပွားများနှင့် အဆင့်အတန်းကိုသာ တန်ဖိုးထားကြလေသည်။ သို့ဆိုလျှင် ယင်းကို ၎င်းတို့ အမှန်တကယ် နားလည်သလော၊ သို့မဟုတ် ဤသည်မှာ မှားယွင်းသော သိနားလည်မှုလော။ (ယင်းမှာ မှားယွင်းသော သိနားလည်မှုဖြစ်သည်။) အမှန်အားဖြင့် ၎င်းတို့သည် မိုက်မဲကြသည်။ ၎င်းတို့သည် ထိုအရေးကိစ္စကို ရှင်းရှင်းလင်းလင်း မမြင်ကြပေ။ ၎င်းတို့သည် ဤအရာကို ရှင်းရှင်းလင်းလင်း မြင်တွေ့နိုင်စွမ်းရှိသောအခါ ဝိညာဉ်ရင့်ကျက်မှု အနည်းငယ်ကို ရရှိပြီးဖြစ်လိမ့်မည်။ ဤအရာက လူတို့အား သမ္မာတရားကိုလိုက်စားရန်၊ ဘုရားသခင်၏ နှုတ်ကပတ်တော်နှင့် ပတ်သက်ပြီး ကြိုးစားအားထုတ်မှုကို အသုံးခံရန် တောင်းဆိုသည်။ လူတို့သည် နားဝေတိမ်တောင်နှင့် ပေါ့ပေါ့ဆဆလုပ်၍ မရပေ။ သင်သည် သမ္မာတရားကို မလိုက်စားဘဲ ဘုရားသခင်က “ဘုရားသခင်သည် သူ၏နှုတ်ကပတ်တော်များ ပြောဆိုခြင်းကို ပြီးစီးပြီဖြစ်သည်။ ဤလူသားမျိုးနွယ်ကို မည်သည့်အရာမျှ သူထပ်မပြောလိုဘဲ မည်သည့်အရာမျှ ထပ်မလုပ်လိုပေ။ ပြီးလျှင်လူ၏အလုပ်ကို စုံစမ်းဖို့ အချိန်ကျရောက်လာပြီဖြစ်သည်” ဟု ပြောသည့် နေ့ရက်တစ်ရက်သို့ ရောက်လာသောအခါ သင်သည် ဖယ်ရှားရှင်းလင်းခံရဖို့ရန် ကံစီမံပြီဖြစ်သည်။ သင့်ကို ထောက်ပံ့သူများ မည်မျှ ကြီးမြတ်သည်ဖြစ်စေ၊ ဆုကျေးဇူးနှင့် ပါရမီများ မည်မျှ သင် ပိုင်ဆိုင်သည်ဖြစ်စေ၊ သင် မည်မျှ ပညာတတ်သည်ဖြစ်စေ၊ သင် သိက္ခာမည်မျှ ရှိသည်ဖြစ်စေ၊ ဤလောကတွင် သင်၏ ရာထူးက မည်မျှ အရေးပါသည်ဖြစ်စေ ဤအရာတစ်ခုမျှသည် အသုံးဝင်ခြင်းတစ်ခုခု ရှိလိမ့်မည်မဟုတ်။ ထိုအချိန်တွင် သမ္မာတရား၏ တန်ဖိုးရှိခြင်းနှင့် အရေးပါခြင်းကို သင် သဘောပေါက်လိမ့်မည်။ သမ္မာတရားကို သင် မရရှိသေးလျှင် ဘုရားသခင်နှင့် သင် ဘာမျှ မပတ်သက်ကြောင်း သင် နားလည်လိမ့်မည်ဖြစ်ပြီး သမ္မာတရားကို ရရှိခြင်းမရှိဘဲ ဘုရားသခင်ကို ယုံကြည်ခြင်းသည် မည်မျှ သနားဖွယ်ဖြစ်ကာ ဝမ်းနည်းစရာဖြစ်သည်ကို သင် သိရှိလိမ့်မည်။ ယနေ့ခေတ်တွင် လူများစွာတို့သည် ၎င်တို့၏ စိတ်နှလုံးထဲ၌ ဤအရာနှင့်ဆိုင်သည့် ခံစားချက်ရေးရေးတစ်ခု ရှိနှင့်ကြသော်လည်း ဤခံစားချက်က သမ္မာတရားကို လိုက်စားရန် ၎င်းတို့ထဲတွင် စိတ်ပိုင်းဖြတ်မှုတစ်ခုအား မလှုံ့ဆော်သေးချေ။ ၎င်းတို့၏ စိတ်နှလုံးအတွင်းတွင် သမ္မာတရား၏ တန်ဖိုးရှိခြင်းနှင့် အရေးပါခြင်းတို့ကို နက်နက်ရှိုင်းရှိုင်း မခံစားရသေးချေ။ အနည်းငယ်သော အသိသည် မလုံလောက်။ အကြင်သူသည် ဤကိစ္စရပ်၏ အနှစ်သာရကို အမှန်တကယ် ရှင်းလင်းစွာ သိမြင်ရမည်ဖြစ်သည်။ ထိုသို့ သင် သိမြင်သည့်အခါ ဤပြဿနာကို ဖြေရှင်းရန် သမ္မာတရား၏ မည်သည့် သွင်ပြင်လက္ခဏာအား အသုံးပြုရမည်ကို သင် သိရှိလိမ့်မည်။ သမ္မာတရားကသာ လူတို့ ရင်ဆိုင်ရသည့် ပြဿနာမျိုးစုံကို ဖြေရှင်းနိုင်ပြီး ၎င်းတို့၏ အမျိုးမျိုးသော လိုရာဆွဲသည့်အတွေးများ၊ သဘောထား ကျဉ်းမြောင်းသည့် အမြင်များ၊ အကျင့်ပျက်ပြားသော စိတ်သဘောထားများအပြင် ဖောက်ပြန်ပျက်စီးခြင်းနှင့် ပတ်သက်သည့် အမျိုးမျိုးသော ပြဿနာများကို ဖြေရှင်းနိုင်သည်။ သမ္မာတရားကို လိုက်စားပြီး ပြဿနာများကိုဖြေရှင်းရန် သမ္မာတရားကို အဆက်မပြတ် အသုံးပြုရုံမျှဖြင့် သင်တို့၏ ဖောက်ပြန်ပျက်စီးသော စိတ်သဘောထားများကို သင်တို့ စွန့်ပယ်နိုင်ကာ ဘုရားသခင်ကို ကျိုးနွံနာခံခြင်းအား စွမ်းဆောင်ရရှိနိုင်ကြလိမ့်မည်။ သင်သည် သင့်အပေါ် ကျရောက်သည့် မည်သည့်ပြဿနာကိုမဆို ဖြေရှင်းရန် လူသား နည်းစနစ်များနှင့် လူသား ထိန်းချုပ်မှုအပေါ်သာ မှီခိုလျှင် ဤအခက်အခဲများနှင့် ဖောက်ပြန်ပျက်စီးသော စိတ်သဘောထားများကို သင် မည်သည့်အခါတွင်မျှ ဖြေရှင်းနိုင်လိမ့်မည် မဟုတ်။ လူအချို့က “ဘုရားနှုတ်ကပတ်တော်များကို ကျွန်ုပ် ပိုမိုဖတ်ရှုကာ နာရီအတော်များများ သုံးကာ ယင်းတို့ကို နေ့စဉ် ဖတ်ရှုလျှင် စိတ်သဘောထားဆိုင်ရာ ပြောင်းလဲမှုကို ဧကန်မုချ ကျွန်ုပ် စွမ်းဆောင်ရရှိနိုင်လိမ့်မည်လော”ဟု ပြောကြသည်။ ထိုအရာမှာ ဘုရားနှုတ်ကပတ်တော်များကို သင် ဖတ်ရှုပုံနှင့် သမ္မာတရားကို သင် နားလည်ကာ လက်တွေ့လုပ်ဆောင်ခြင်း ရှိမရှိဆိုသည်တို့အပေါ် မူတည်သည်။ သူ၏နှုတ်ကပတ်တော်များကို ဖတ်ရှုချိန်တွင် ဟန်ဆောင်လုပ်ပြရုံလုပ်ပြပြီး သမ္မာတရားကို မလိုက်စားပါက သမ္မာတရားကို သင် ရရှိလိမ့်မည် မဟုတ်သကဲ့သို့ သမ္မာတရားကို မရရှိလျှင် သင်၏ အသက် စိတ်သဘောထား လုံးဝ ပြောင်းလဲလိမ့်မည် မဟုတ်ပေ။ အကျဉ်းချုပ်ပြောရလျှင် အကြင်သူသည် သမ္မာတရားကို လုံးဝ လိုက်စားရမည်ဖြစ်ပြီး စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိရန်အလို့ငှာ အကြင်သူသည် သမ္မာတရားကို လိုက်စားကာ လက်တွေ့လုပ်ဆောင်ရမည်ဖြစ်သည်။ သမ္မာတရားကို လက်တွေ့လုပ်ဆောင်ခြင်းမရှိဘဲ ဘုရားနှုတ်ကပတ်တော်များကို ဖတ်ရှုရုံမျှသာ ဖတ်ရှုခြင်းက လုံးဝ အဆင်ပြေလိမ့်မည် မဟုတ်။ အခြားသူများကို ဘုရားနှုတ်ကပတ်တော် ဟောပြောခြင်းနှင့် ထိုနှုတ်ကပတ်တော်အား မည်သို့ လက်တွေ့လုပ်ဆောင်ရမည်ကို ပြောဆိုရာတွင် ကျွမ်းကျင်သော်လည်း မိမိတို့ကိုယ်တိုင် ထိုသို့မလုပ်ဆောင်ခဲ့ကြသည့် ဖာရိရှဲများကဲ့သို့ဖြစ်ခြင်းသည် မမှန်ကန်သည့် လမ်းကြောင်းဖြစ်၏။ လူတို့အနေဖြင့် သမ္မာတရားကို သိနားလည်နိုင်ရန်၊ သမ္မာတရားကို လက်တွေ့လုပ်ဆောင်ပြီး သမ္မာတရား စစ်မှန်မှုကို အသက်ရှင်နေထိုင်နိုင်ရန်အလို့ငှာ သူ၏ နှုတ်ကပတ်တော်များကို ပိုမိုဖတ်ရှုဖို့ လူတို့ကို ဘုရားသခင် တောင်းဆို၏။ သမ္မာတရား စစ်မှန်မှုထဲသို့ ဝင်ရောက်ရန်၊ သူ၏ လမ်းခရီးကို လိုက်လျှောက်ရန်နှင့် ဘဝတွင် သမ္မာတရား လိုက်စားခြင်းနှင့်ဆိုင်သော မှန်ကန်သည့် လမ်းကြောင်းကို လျှောက်ရန် လူတို့အား ဘုရားသခင် တောင်းဆိုခြင်းသည် လူတို့အနေဖြင့် မိမိတို့တာဝန်များကို ထမ်းဆောင်နေကြသည့်အချိန်တွင် မိမိတို့၏ စိတ်နှလုံးနှင့် အစွမ်းသတ္တိရှိသမျှကို ပေးအပ်ခြင်းအား လက်တွေ့လုပ်ဆောင်ရန် သူ၏ တောင်းဆိုချက်နှင့် တိုက်ရိုက် ဆက်စပ်လေသည်။ ဘုရားသခင်နောက်လိုက်ရာတွင် လူတို့သည် ကယ်တင်ခြင်း ရရှိကာ စုံလင်စေခြင်းခံရနိုင်ရန်အလို့ငှာ မိမိတို့တာဝန်များကို ထမ်းဆောင်ခြင်းမှတစ်ဆင့် သူ၏ အမှုတော်ကို တွေ့ကြုံရမည်ဖြစ်သည်။

ကောက်နုတ်ချက် (၃၅)

ယခုတွင် သင့်အယူအဆများနှင့် မကိုက်ညီသော သင့်အပေါ်ကျရောက်သည့် အရာများသည် သင်၏ တာဝန်ထမ်းဆောင်မှုကို ထိခိုက်နိုင်သလော။ ဥပမာအနေဖြင့် တစ်ခါတစ်ရံတွင် အလုပ်သည် ပို၍များများလာပြီး လူတို့သည် ၎င်းတို့၏တာဝန်များကို ကောင်းစွာ ထမ်းဆောင်ရန်အတွက် ဆင်းရဲဒုက္ခအချို့ကို ခါးစည်းခံပြီး အဖိုးအခအနည်းငယ်ပေးဆပ်ဖို့ လိုသည်။ ထို့နောက်တွင် လူအချို့သည် ၎င်းတို့၏ စိတ်တွင် အယူအဆများဖြစ်ပေါ်လာပြီး ၎င်းတို့၌ အတိုက်အခံ ဖြစ်ပေါ်လာသည်။ ပြီးလျှင် ၎င်းတို့သည် ၎င်းတို့၏အလုပ်တွင် အပျက်သဘောဆောင်ပြီး အချောင်ခိုလာနိုင်သည်။ တစ်ခါတစ်ရံတွင် အလုပ်မရှုပ်ဘဲ လူတို့၏ တာဝန်များက ထမ်းဆောင်ရန် ပို၍လွယ်ကူလာကာ လူအချို့က ထိုအချိန်တွင် ပျော်ရွှင်ပြီး “ငါ၏ တာဝန်ကို ထမ်းဆောင်ခြင်းသည် အစဉ် ဤမျှလွယ်ကူလျှင် အလွန်ကောင်းမည်” ဟု တွေးကြသည်။ ၎င်းတို့သည် မည်သို့သောလူစားမျိုးဖြစ်သနည်း။ ၎င်းတို့သည် ဇာတိပကတိ သက်သာမှုများကို အလိုကြီးသော ပျင်းရိသူများဖြစ်ကြသည်။ ဤသို့သောသူတို့သည် ၎င်းတို့တာဝန်များကို ထမ်းဆောင်ရာတွင် သစ္စာစောင့်သိသလော။ (မစောင့်သိပါ။) ဤသို့သောလူတို့သည် ဘုရားသခင်ကို ကျိုးနွံနာခံလိုစိတ်ရှိသည်ဟု အခိုင်အမာဆိုကြသည်။ သို့သော် ၎င်းတို့၏ ကျိုးနွံနာခံခြင်းက သတ်မှတ်ချက်များ ရှိသည်။ အမှုအရာများက ၎င်းတို့၏ ကိုယ်ပိုင်အယူအဆများနှင့် ကိုက်ညီရမည်ဖြစ်ပြီး ၎င်းတို့ကျိုးနွံနာခံရန်အတွက် မည်သည့်ဆင်းရဲဒုက္ခကိုမျှ ခံစားရအောင် မလုပ်ရပေ။ ၎င်းတို့သည် အခက်အခဲကို ကြုံရနိုင်ပြီး ဆင်းရဲဒုက္ခကို ခါးစည်းခံရဖို့ လိုအပ်ကောင်း လိုအပ်နိုင်လျှင် ၎င်းတို့သည် များစွာ စောဒကတက်ကောင်း တက်နိုင်ပြီး ဘုရားသခင်ကိုပင် ပုန်ကန်ပြီး ဆန့်ကျင်ကောင်း ဆန့်ကျင်နိုင်ကြသည်။ ၎င်းတို့သည် အဘယ်သို့သောလူစားမျိုး ဖြစ်သနည်း။ ၎င်းတို့သည် သမ္မာတရားကို မချစ်သောလူများ ဖြစ်သည်။ ဘုရားသခင်၏ လုပ်ရပ်များက ၎င်းတို့၏ ကိုယ်ပိုင်အယူအဆများ၊ ဆန္ဒများနှင့် ကိုက်ညီသောအခါ၊ ဆင်းရဲဒုက္ခကို ခါးစည်းခံဖို့ မလိုသောအခါ၊ သို့မဟုတ် အဖိုးအခပေးဆပ်ရန် မလိုသောအခါ ၎င်းတို့သည် ကျိုးနွံနာခံနိုင်ကြသည်။ သို့သော် ဘုရားသခင်၏ အမှုတော်က ၎င်းတို့၏ အယူအဆများ၊ သို့မဟုတ် နှစ်သက်မှုများနှင့် မညီလျှင်၊ ၎င်းတို့အနေဖြင့် ဆင်းရဲဒုက္ခကို ခါးစည်းခံပြီး အဖိုးအခပေးဆပ်ဖို့ လိုအပ်လျှင် ၎င်းတို့သည် ကျိုးနွံနာခံနိုင်ခြင်း မရှိကြပေ။ ၎င်းတို့က ပွင့်လင်းစွာ မဆန့်ကျင်လျှင်ပင် ၎င်းတို့၏ စိတ်နှလုံး၌ အတိုက်အခံဖြစ်ပြီး စိတ်အနှောင့်အယှက်ဖြစ်ကြသည်။ ၎င်းတို့သည် ကြီးသော ဆင်းရဲဒုက္ခကို ခါးစည်းခံသည်ဟု မိမိတို့ကိုယ်ကို မြင်ပြီး ၎င်းတို့၏ စိတ်နှလုံး၌ မကျေနပ်ချက်များ ထားရှိကြသည်။ ဤသည်မှာ မည်သည့်ပြဿနာမျိုး ဖြစ်သနည်း။ ယင်းသည် သမ္မာတရားကို ၎င်းတို့ မချစ်သည်ကို ပြသည်။ ဆုတောင်းခြင်း၊ သစ္စာဝတ်ပြုခြင်း၊ သို့မဟုတ် စိတ်ပိုင်းဖြတ်ခြင်းတို့သည် ဤပြဿနာကို ဖြေရှင်းနိုင်သလော။ (မဖြေရှင်းနိုင်ပါ။) ဤသို့ဆိုလျှင် ဤပြဿနာကို မည်သို့ဖြေရှင်းသင့်သနည်း။ ဦးစွာ ဘုရားသခင်၏ ရည်ရွယ်ချက်များနှင့် သတ်မှတ်ချက်များကို သင်နားလည်ရမည်။ စစ်မှန်သော ကျိုးနွံနာခံခြင်းက မည်သည့်အရာဖြစ်သည်ကို နားလည်ရမည်။ ပြီးလျှင် ပုန်ကန်ခြင်းနှင့် ဆန့်ကျင်ခြင်းက မည်သည့်အရာဖြစ်သည်ကို သင်သိရမည်။ မည်သည့် ဖောက်ပြန်ပျက်စီးသည့် စိတ်သဘောထားများက ဘုရားသခင်အပေါ် သင်၏ ကျိုးနွံနာခံခြင်းအား နှောင့်နှေးစေသည်ကို ဆင်ခြင်သုံးသပ်ရမည်။ ပြီးလျှင် ဤအမှုကိစ္စကို ထိုးထွင်းသိမြင်ရမည်။ သင်သည် သမ္မာတရားကို ချစ်သောသူတစ်ယောက်ဖြစ်လျှင် ဇာတိပကတိကို ပုန်ကန်နိုင်လိမ့်မည်။ အထူးသဖြင့် သင်၏ ဇာတိပကတိ နှစ်သက်မှုများကို ပုန်ကန်နိုင်လိမ့်မည်။ ထို့နောက် ဘုရားသခင်အပေါ် ကျိုးနွံနာခံခြင်းကို လက်တွေ့လုပ်ဆောင်နိုင်ပြီး ဘုရားသခင်၏ သတ်မှတ်ချက်များအတိုင်း လုပ်ဆောင်နိုင်လိမ့်မည်။ ဤသို့အားဖြင့် သင်သည် သင်၏ ဖောက်ပြန်ပျက်စီးမှုနှင့် ပုန်ကန်မှုကို ဖြေရှင်းနိုင်မည်ဖြစ်ပြီး ဘုရားသခင်အပေါ် ကျိုးနွံနာခံခြင်းကို ရရှိနိုင်လိမ့်မည်။ သမ္မာတရားကို သင်နားမလည်လျှင် ဤအမှုကိစ္စများကို သင် ထိုးထွင်းသိမြင်နိုင်မည် မဟုတ်။ သင်၏ စိတ်အတွင်းပိုင်းအခြေအနေများကို ပိုင်းခြားသိမြင်နိုင်မည်မဟုတ်။ ပြီးလျှင် မည်သည့်အရာများက ဘုရားသခင်အပေါ် သင်၏ ကျိုးနွံနာခံခြင်းအား နှောင့်နှေးစေသည်ကို ထိုးထွင်းသိမြင်နိုင်မည်မဟုတ်။ သို့ဖြစ်၍ ဇာတိပကတိကို ပုန်ကန်ပြီး ဘုရားသခင်အပေါ် ကျိုးနွံနာခံခြင်းအား လက်တွေ့လုပ်ဆောင်ရန် သင့်အတွက် ဖြစ်နိုင်မည်မဟုတ်ပေ။ လူတစ်ဦးသည် သူ၏ ဇာတိပကတိနှစ်သက်မှုများကိုပင် မပုန်ကန်နိုင်လျှင် သူ၏တာဝန်ကို ထမ်းဆောင်ရာ၌ သစ္စာစောင့်သိခြင်းအား ရရှိရန် သူ့အတွက် အလွန်ခက်ခဲလိမ့်မည်။ ဤသို့သောလူတို့သည် ဘုရားသခင်အား ကျိုးနွံနာခံနေသည်ဟု သတ်မှတ်နိုင်သလော။ သစ္စာစောင့်သိခြင်းမရှိဘဲ လူတို့သည် ၎င်းတို့၏တာဝန်ကို ပြည့်ပြည့်ဝဝ ထမ်းဆောင်နိုင်သလော။ ဘုရားသခင်၏ သတ်မှတ်ချက်များကို ပြည့်မီနိုင်သလော။ အသေအချာပင် မပြည့်မီနိုင်ပေ။ လူတစ်ဦးသည် သူ၏တာဝန်ကို ပြည့်ပြည့်ဝဝ ထမ်းဆောင်လိုလျှင် သူသည် အနည်းဆုံးအနေဖြင့် သမ္မာတရားကို လက်တွေ့လုပ်ဆောင်ပြီး ဘုရားသခင်အပေါ် စစ်မှန်စွာ ကျိုးနွံနာခံနိုင်ရမည်။ လူတစ်ဦးသည် သူ၏ ဇာတိပကတိ နှစ်သက်မှုများကို မပုန်ကန်နိုင်လျှင် သူသည် သမ္မာတရားအား လက်တွေ့မလုပ်ဆောင်နိုင်ပေ။ သင်သည် သင်၏ ကိုယ်ပိုင်စိတ်ဆန္ဒအတိုင်း အစဉ်လုပ်ဆောင်လျှင် ဘုရားသခင်အား ကျိုးနွံနာခံသောသူမဟုတ်။ သင်က ဘုရားသခင်အပေါ် ရံဖန်ရံခါ ကျိုးနွံနာခံလျှင်ပင် ယင်းသည် အခြေအနေအရသာ ဖြစ်သည်။ အမှုအရာများက သင်၏ ကိုယ်ပိုင်အယူအဆများနှင့် ကိုက်ညီသောအခါမှသာ၊ သင် စိတ်ကြည်လင်နေသောအခါမှသာ ကျိုးနွံနာခံနိုင်သည်။ ဘုရားသခင်၏ လုပ်ဆောင်မှုများက သင်၏ အယူအဆများနှင့် မကိုက်ညီလျှင်၊ သင့်အတွက် ဘုရားသခင် စီစဉ်သောတာဝန်နှင့် သူစီစဉ်ညွှန်ကြားသော ပတ်ဝန်းကျင်များက သင့်အား ကြီးမားသောဆင်းရဲဒုက္ခ၊ အရှက်ရမှု၊ သို့မဟုတ် အလွန်အမင်း မကျေနပ်စိတ်ဖြစ်မှုတို့ကို ဖြစ်စေလျှင် သင်သည် ကျိုးနွံနာခံနိုင်ဦးမည်လော။ သင့်အနေဖြင့် ကျိုးနွံနာခံရန် ခက်ခဲလိမ့်မည်။ သင်သည် ဘုရားသခင်ကို ပုန်ကန်ရန်နှင့် ဆန့်ကျင်ရန် အကြောင်းပြချက်များစွာ ရှာတွေ့လိမ့်မည်။ သင်က နောက်ပိုင်းတွင် မိမိကိုယ်ကို ဆင်ခြင်သုံးသပ်လျှင်ပင် ဇာတိပကတိကို ပုန်ကန်ခြင်းသည် ရိုးရှင်းသော အမှုကိစ္စတစ်ခုမဟုတ်သောကြောင့် သင့်အနေဖြင့် ဇာတိပကတိကို ပုန်ကန်ရန် လွယ်ကူမည်မဟုတ်။ ဇာတိပကတိကို မည်သို့ပုန်ကန်သနည်း။ ပင်ကိုအားဖြင့် လူတစ်ဦးသည် သမ္မာတရားကို ရှာဖွေရမည်။ သူ၏ ဖောက်ပြန်ပျက်စီးသော အနှစ်သာရနှင့် ဖောက်ပြန်ပျက်စီးသော အကျည်းတန်မှုကိုလည်း သိမြင်ရမည်ဖြစ်ပြီး မိမိကိုယ်ကို မုန်းတီးသော၊ မိမိ၏ ဇာတိပကတိနှစ်သက်မှုများနှင့် ဇာတိပကတိ အနှစ်သာရကို မုန်းတီးသော အခြေအနေသို့ ရောက်ရှိရမည်။ ထိုအခါမှသာ သူသည် ဇာတိပကတိကို ပုန်ကန်လိုစိတ်ရှိလိမ့်မည်။ သူသည် သမ္မာတရားကို နားမလည်လျှင် ဇာတိပကတိနှင့်ဆိုင်သောအရာများကို မုန်းတီးနိုင်မည် မဟုတ်ပေ။ ပြီးလျှင် မုန်းတီးခြင်းမရှိဘဲ ဇာတိပကတိကို ပုန်ကန်ရန် မဖြစ်နိုင်ပေ။ ထို့ကြောင့် လိုက်လျှောက်ဖို့ လမ်းကြောင်းတစ်ခု ရှိရန်အတွက် ဘုရားသခင်ကို ဆုတောင်းပြီး ဘုရားသခင်အပေါ် အမှီပြုဖို့ လိုအပ်သည်။ သမ္မာတရားမရှိလျှင် လူတို့သည် ခွန်အားမရှိဘဲ ဆန္ဒရှိလျှင်ပင် သမ္မာတရားကို လက်တွေ့လုပ်ဆောင်နိုင်ခြင်းမရှိ။ ဘုရားသခင်ကို အပြည့်အဝ ဆုတောင်းပြီး သူ့ကို အမှီပြုရမည်။

လူအချို့သည် သမ္မာတရားကို မလိုက်စားကြပေ။ ၎င်းတို့သည် ဇာတိပကတိ သက်သာမှုများကိုသာ အလိုကြီးကြသည်။ သမ္မာတရားကို ရယူခြင်းအတွက် ဆင်းရဲဒုက္ခကို တောင့်ခံလိုစိတ်မရှိကြပေ။ ဆင်းရဲဒုက္ခ အနည်းငယ်ကိုပင်လျှင် ရင်ဆိုင်ရသည့် အခါတိုင်း၌ ၎င်းတို့သည် ဘုရားသခင်ကို စောဒကတက်ပြီး အပြစ်တင်ကြသည်။ ပြီးလျှင် ယင်းကို ဖြေရှင်းရန်အတွက် သမ္မာတရားကို မရှာဖွေကြပေ။ ၎င်းတို့သည် ဘုရားသခင်ကိုလည်း ဆုတောင်းပြီး “အို ဘုရားသခင်၊ ကိုယ်တော်၏ ပင်ကိုလက္ခဏာနှင့် အနှစ်သာရက အလွန်မြင့်မြတ်ပါသည်။ ကျွန်ုပ်သည် ကိုယ်တော်အား ချစ်ရန် မထိုက်တန်သော်လည်း ကိုယ်တော့်ကို ကျိုးနွံနာခံလိုစိတ်ရှိပါသည်။ အခြေအနေက မည်သို့ဖြစ်စေ ကိုယ်တော့်ကို ကျိုးနွံနာခံလိုစိတ်ရှိပါသည်။ ကိုယ်တော် ကျွန်ုပ်ကို လမ်းပြတော်မူပါ။ အလင်းပေးတော်မူပါ။ ဉာဏ်အလင်းပွင့်လင်းစေတော်မူပါ။ ကျွန်ုပ်သည် ကိုယ်တော့်ကို စစ်မှန်စွာ ချစ်ပြီး ကျိုးနွံနာခံခြင်း မရှိနိုင်လျှင် ကျွန်ုပ်အား စိစစ်ပြီး အပြစ်ပေးတော်မူပါ။ ကိုယ်တော့်၏ တရားစီရင်ခြင်းအား ကျွန်ုပ်အပေါ် ကျရောက်စေတော်မူပါ” ဟူ၍ ပြောသည်။ ဤသို့ ဆုတောင်းပြီးနောက်တွင် ၎င်းတို့သည် ဤအရာနှင့်ပတ်သက်၍ အလွန်စိတ်ကျေနပ်ကြသည်။ သို့သော် ဤသည်မှာ အနှစ်မရှိသော စကားလုံးများသာ ဖြစ်သည်မဟုတ်လော။ အနှစ်မရှိသော စကားလုံးများနှင့် စဉ်ဆက်မပြတ် ဆုတောင်းပြီး အနည်းငယ်သော စကားများနှင့် အယူဝါဒများကို ရွတ်ဖတ်ခြင်းသည် ပြဿနာများကို ဖြေရှင်းနိုင်သလော။ (မဖြေရှင်းနိုင်ပါ။) လူတစ်ဦးသည် အနှစ်မရှိသော စကားများဖြင့် ဆုတောင်းလျှင် ဤသည်မှာ မည်သို့သော ပြဿနာမျိုးဖြစ်သနည်း။ ယင်းတွင် လှည့်စားသော သဘောသဘာဝ အနည်းငယ် မရှိသလော။ ဘုရားသခင်ရှေ့တွင် ဤသို့ ဆုတောင်းခြင်းသည် အသုံးဝင်သလော။ ဇာတိပကတိ သက်သာမှုများကို အလိုကြီးခြင်း၊ သမ္မာတရားကို သိသော်လည်း ကျိုးနွံနာခံမှုမရှိနိုင်ခြင်း၊ မိမိတာဝန်ကို သိသော်လည်း ထိန်းသိမ်းရန် ပျက်ကွက်ခြင်းတို့ရှိလျက်ဖြင့် ပျင်းရိခြင်း၊ ဒုက္ခကို တောင့်မခံနိုင်ခြင်းသည်လည်းကောင်း၊ မိမိ၏ စိတ်နှလုံးအကြွင်းမဲ့နှင့် အစွမ်းသတ္တိရှိသမျှကို မပေးရသေးသည်ကို သိလျက်ဖြင့် ဘုရားသခင်အား မည်သို့ ချစ်ရန် ဆန္ဒရှိသည်ကို ပြောဆိုခြင်းသည်လည်းကောင်း ဘုရားသခင်အား လှည့်စားနေခြင်း မဟုတ်လော။ ဘာသာရေး အခမ်းအနားနှင့်ဆိုင်သော ဆုတောင်းချက်များထက် ဘုရားသခင် သာ၍ စက်ဆုပ်ရွံရှာသောအရာ မည်သည့်အရာမျှ မရှိပေ။ ဆုတောင်းချက်များသည် စစ်မှန်ရိုးသားသောအခါမှသာ ဘုရားသခင်က ယင်းတို့ကို လက်ခံပေသည်။ သင့်အနေဖြင့် မည်သည့် ရိုးသားစစ်မှန်သော အရာမျှ ပြောစရာ မရှိပါက တိတ်ဆိတ်စွာ နေလော့။ ဘုရားသခင်ကို လှည့်စားဖို့ ဘုရားသခင်ရှေ့မှောက်သို့ အစဉ်သဖြင့် လာရောက်ကာ မမှန်ကန်သော စကားများကို ပြောခြင်း၊ သို့မဟုတ် ကျမ်းသစ္စာများကို မစဉ်းမစား ပြုခြင်းတို့ကို မလုပ်နှင့်။ ဘုရားသခင်ကို သင် မည်မျှချစ်ကြောင်း၊ သူ့အပေါ် သင်မည်မျှ သစ္စာစောင့်သိရန် ဆန္ဒရှိကြောင်းတို့ကို မပြောနှင့်။ သင်သည် သင်၏ ဆန္ဒများကို ဖြစ်မြောက်အောင်မြင်အောင် လုပ်နိုင်စွမ်းမရှိပါက၊ ဤစိတ်ဆုံးဖြတ်ချက်နှင့် ဝိညာဉ်အသက်တာ သင် ကင်းမဲ့ပါက သင်သည် လုံးဝဥဿုံ ဤကဲ့သို့ ဘုရားသခင်၏ ရှေ့မှောက်သို့ လာရောက်၍ ဆုမတောင်းရပေ။ ယင်းမှာ ဘုရားသခင်ကို လှောင်ပြောင်သရော်ခြင်း ဖြစ်သည်။ လှောင်ပြောင်သရော်ခြင်း ဆိုသည်မှာ မည်သည့်အရာကို ဆိုလိုသနည်း။ လှောင်ပြောင်သရော်ခြင်း ဆိုသည်မှာ တစ်စုံတစ်ဦးကို လှောင်ခြင်း၊ ၎င်းတို့အား ဆော့ကစားခြင်းကို ဆိုလိုသည်။ လူတို့သည် ဤစိတ်သဘောထားမျိုးဖြင့် ဘုရားသခင်၏ ရှေ့မှောက် လာရောက် ဆုတောင်းကြသည့်အခါ အနည်းဆုံးအနေဖြင့် ဤသည်မှာ လှည့်ဖြားမှု ဖြစ်၏။ အဆိုးဆုံးအနေဖြင့် ဤအရာကို သင် မကြာခဏ လုပ်ဆောင်ပါက သင်၌ လုံးဝ ယုတ်ညံ့သော အကျင့်စရိုက်ရှိ၏။ ဘုရားသခင်သည် သင့်ကို ရှုတ်ချရမည်ဆိုပါက ဤအရာကို ဘုရားသခင်က ပြစ်မှားစော်ကားခြင်းဟု ခေါ်ပေမည်။ လူတို့သည် ဘုရားသခင်ကို ကြောက်ရွံ့သော စိတ်နှလုံး မရှိကြချေ၊ ဘုရားသခင်ကို မည်သို့ ကြောက်ရွံ့ရမည်၊ သို့မဟုတ် သူ့ကို မည်သို့ချစ်ပြီး စိတ်ကျေနပ်အောင် လုပ်ရမည်ကို ၎င်းတို့ မသိကြချေ။ သမ္မာတရားသည် သူတို့အဖို့ မရှင်းမလင်းဖြစ်ပါက၊ သို့မဟုတ် ၎င်းတို့တွင် ဖောက်ပြန်ပျက်စီးသော စိတ်သဘောထား ရှိပါက ဘုရားသခင်သည် ယင်းကို လျစ်လျူရှုထားလိုက်မည် ဖြစ်သည်။ သို့သော် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများအလယ်တွင် အသက်ရှင်နေထိုင်နေရင်း ဘုရားသခင်၏ ရှေ့မှောက်သို့ လာရောက်ကာ အခြားသူများအပေါ် လှည့်ဖြားရန်အတွက် ဘာသာတရားမရှိသူများ၏ နည်းစနစ်များကို ဘုရားသခင်အပေါ်တွင် သုံးပြီး ဘုရားသခင်ကို လှည့်ဖြားဖို့ ကြိုးစားရန် ဤစကားများကို သုံးရင်း ဆုတောင်းရာတွင် ဘုရားသခင်ရှေ့မှောက်တွင် “လေးလေးနက်နက်” ဒူးထောက်ကြသည်။ ၎င်းတို့ ဆုတောင်းပြီးသွားသည့်အခါ မိမိကိုယ်ကို ပြစ်တင်ခြင်းကို ၎င်းတို့ မခံစားရသည်သာမက ၎င်းတို့၏ လုပ်ရပ်များနှင့်သက်ဆိုင်သော လေးနက်သည့်အသိစိတ်ကိုလည်း မခံစားကြပေ။ သို့ဖြစ်သောကြောင့် ဘုရားသခင်သည် သူတို့နှင့်အတူ ရှိသလော။ ဘုရားသခင်သည် ၎င်းတို့နှင့် အတူမရှိပေ။ ဘုရားသခင်၏ မျက်မှောက် လုံးဝ မရှိသည့် လူတစ်ဦးသည် သူ၏ ဉာဏ်အလင်းပေးခြင်းနှင့် အလင်းပြခြင်းကို ရရှိနိုင်သလော။ ၎င်းတို့သည် သမ္မာတရားနှင့်စပ်လျဉ်းသော အလင်းကို ရရှိနိုင်သလော။ (မရရှိနိုင်ပါ။) သို့ဆိုလျှင် ၎င်းတို့ ဒုက္ခရောက်ပေပြီ။ သင်တို့သည် ဤသို့ အကြိမ်များစွာ ဆုတောင်းဖူးသလော။ သင်တို့သည် ထိုသို့ မကြာခဏ လုပ်ဆောင်ကြသည် မဟုတ်သလော။ (လုပ်ဆောင်ကြပါသည်။) လူတို့သည် လောကီတွင် အချိန်အလွန်ကြာမြင့်စွာ ကုန်ဆုံးသောအခါ၌ ၎င်းတို့တွင် လူ့အဖွဲ့အစည်း၏ အနံ့ဆိုးများ နံဟောင်နေသည်။ ၎င်းတို့၏ မသတီစရာ သဘာဝက အလွန်ဆိုးရွားလာပြီး ၎င်းတို့တွင် စာတန်ဆန်သော အဆိပ်များနှင့် အတွေးအခေါ်များဖြင့် ပျံ့နှံ့လာသည်။ ၎င်းတို့နှုတ်မှ ထွက်သောအရာမှာ အယောင်ဆောင်ပြီး လှည့်စားသော စကားများဖြစ်သည်။ ပြီးလျှင် ၎င်းတို့၏ ဆုတောင်းချက်များသည် အနှစ်မရှိသောစကားများ၊ အယူဝါဒစကားများဖြင့် ပြည့်လျက်ရှိပြီး စိတ်နှလုံးထဲမှလာသော စကားတစ်ခုမျှမရှိ၊ သို့မဟုတ် ၎င်းတို့၏ တကယ့်အခက်အခဲများအကြောင်း ပြောဆိုခြင်း လုံးဝမရှိ။ ၎င်းတို့သည် တစ်ကိုယ်ရေနှစ်သက်မှုများအတွက် ဘုရားသခင်အား အစဉ် အသနားခံပြီး ဘုရားသခင်၏ ကောင်းချီးများကို ရှာဖွေသည်။ သမ္မာတရားကို ရှာဖွေသော စိတ်နှလုံးရှိခြင်းက ရှားပါသည်။ ပြီးလျှင် ဘုရားသခင်ကို ကျိုးနွံနာခံသော စိတ်နှလုံးကို အခြေခံ၍ ဆုမတောင်းကြပေ။ ဤသို့သော ဆုတောင်းချက်များသည် လှည့်စားခြင်းနှင့် အယောင်ဆောင်ခြင်းတို့ကိုသာ ထုတ်ဖော်ပြသည်။ ဤလူတို့တွင် အလွန်အမင်း ဖောက်ပြန်ပျက်စီးနေသော စိတ်သဘောထားများ ရှိကြသည်။ ၎င်းတို့သည် အသက်ရှင်နေသော မကောင်းဆိုးဝါးများသာ ဖြစ်လာကြသည်။ ဘုရားသခင်ရှေ့သို့ လာရောက်ပြီး ဆုတောင်းသောအခါ၌ လူသားစကားများကို မပြောဆိုကြ၊ သို့မဟုတ် စိတ်နှလုံးထဲမှ မပြောဆိုကြပေ။ ဤအစား ၎င်းတို့သည် ဘုရားသခင်ရှေ့သို့ စာတန်၏ လှည့်စားမှုနှင့် အယောင်ဆောင်မှုတို့ကို သယ်ဆောင်လာသည်။ ယင်းသည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း မရှိသလော။ ဘုရားသခင်သည် ဤသို့သော ဆုတောင်းချက်များအား နားထောင်နိုင်သလော။ ဘုရားသခင်သည် ဤသို့သောသူများအပေါ် အလွန်အမင်း မနှစ်မြို့ခြင်းဖြစ်ပြီး ၎င်းတို့အား ဧကန်မုချ မနှစ်သက်ပေ။ ဘုရားသခင်အား လှည့်စားပြီး အရူးလုပ်ရန် ကြိုးပမ်းဖို့အတွက် ဤသို့သောဆုတောင်းချက်များကို ပြောဆိုနိုင်သည်။ ဤလူတို့သည် သမ္မာတရားကို လုံးဝ မရှာဖွေကြသကဲ့သို့ စိတ်နှလုံးထဲမှ ပြောဆိုခြင်း၊ ဘုရားသခင်အား ရင်ဖွင့်ခြင်းလည်း မရှိကြပေ။ ၎င်းတို့၏ ဆုတောင်းချက်များသည် ဘုရားသခင်၏ ရည်ရွယ်ချက်များ၊ သတ်မှတ်ချက်များနှင့် သဟဇာတမဖြစ်။ အကြောင်းရင်းမှာ ယင်းသည် ဖောက်ပြန်ပျက်စီးမှုကို ခဏတာ ထုတ်ဖော်ခြင်းထက် လူသား၏သဘာဝကြောင့် ဖြစ်ခြင်း ဖြစ်သည်။ ဤလူတို့က “အို ဘုရားသခင်ကို မမြင်ရ၊ သို့မဟုတ် မခံစားရပါ။ ပြီးလျှင် ဘုရားသခင် မည်သည့်နေရာတွင်ရှိသည်ကို ငါမသိပါ။ ကြုံရာကျပန်း စကားအနည်းငယ်ကိုသာ ဘုရားသခင်အား ငါပြောလိုက်မည်။ သူ နားထောင်ခြင်းပင် ရှိမရှိကို မည်သူသိမည်နည်း” ဟု တွေးကြသည်။ ၎င်းတို့သည် သံသယရှိသော စိတ်ဓာတ်ဖြင့်လည်းကောင်း၊ ဘုရားသခင်အား စမ်းသပ်သည့်အနေဖြင့်လည်းကောင်း ဘုရားသခင်ထံ ဆုတောင်းကြသည်။ ဤသို့ ဆုတောင်းပြီးနောက်တွင် ၎င်းတို့၌ မည်သို့သော ခံစားချက်ရှိမည်နည်း။ ယင်းသည် အနှစ်မပါခြင်းပင် မဖြစ်သေးသလော။ မည်သည့်ခံစားချက်မျှ လုံးဝမရှိခြင်းသည် ဒုက္ခမပေးသလော။ ဆုတောင်းခြင်းသည် ယုံကြည်ခြင်း၏ အခြေခံအုတ်မြစ်တွင်တည်၍ တည်ဆောက်ထားခြင်းဖြစ်သည်။ ယင်းသည် မိမိ၏ စိတ်နှလုံးအတွင်း၌ ဘုရားသခင်ထံ ဆုတောင်းခြင်းဖြစ်သည်။ စိတ်နှလုံးထဲမှ ဘုရားသခင်အား စကားပြောခြင်း ဖြစ်သည်။ သူ့ထံတွင် အတွင်းရေး ဖွင့်ဟခြင်း ဖြစ်သည်။ ဘုရားသခင်ထံမှ သမ္မာတရားကို ရှာဖွေခြင်း ဖြစ်သည်။ လူတစ်ဦးသည် ဤနည်းဟန်ဖြင့် ဆုတောင်းသောအခါ ထိုသူ၌ စိတ်အတွင်းတွင် ငြိမ်သက်သောစိတ်ရှိပြီး ဘုရားသခင်၏ မျက်မှောက်တော်ကို သိရှိခံစားရမှု ရှိလိမ့်မည်။ ဤသည်မှာ ဘုရားသခင်က ၎င်းတို့ကို တိတ်တဆိတ် နားထောင်နေခြင်း ဖြစ်သည်။ လူတစ်ယောက်က ဤသို့ဖြင့် စိတ်နှလုံးထဲမှ ဘုရားသခင်ထံ ဆုတောင်းသည့်အခါတိုင်းတွင် ဘုရားသခင်အား မိမိကိုယ်တိုင် ကြုံတွေ့ရသကဲ့သို့ ခံစားရလိမ့်မည်။ သူ၏ ယုံကြည်ခြင်းသည် ပိုမိုခိုင်မာလိမ့်မည်။ ဘုရားသခင်နှင့် သူ၏ ဆက်ဆံရေးသည် ပို၍ ရင်းနှီးလိမ့်မည်။ ပြီးလျှင် ဘုရားသခင်နှင့် တစ်ဆင့်ပို၍ နီးစပ်လိမ့်မည်။ သူသည် ကျေနပ်သည့်စိတ်ကို ခံစားရမည်ဖြစ်ပြီး သူ၏ စိတ်နှလုံးတွင် အထူးတည်ကြည်ခိုင်မာလိမ့်မည်။ ဤသည်တို့မှာ ဆုတောင်းပြီးနောက် ဖြစ်ပေါ်သော စစ်မှန်သော ခံစားချက်များဖြစ်သည်။ ဘာသာရေး ဆုတောင်းချက်များကို ရွတ်ဆိုခြင်းအားဖြင့် လူတို့သည် အပေါ်ယံသာ လုပ်ဆောင်နေခြင်းဖြစ်ပြီး နေ့စဉ် တူညီသော စကားအနည်းငယ်ကို ထပ်ခါထပ်ခါ ပြောဆိုနေခြင်းဖြစ်သည်မှာ ယင်းတို့ကို ၎င်းတို့ ပြောဆိုရန် ဆန္ဒမရှိတော့သည်အထိပင် ဖြစ်သည်။ ဤသို့ ဆုတောင်းပြီးနောက် ၎င်းတို့သည် မည်သည့်အရာကိုမျှ မခံစားရပေ။ ပြီးလျှင် မည်သည့်ရလဒ်မျှ လုံးဝ မရရှိပေ။ ဤသို့သောလူတို့သည် စစ်မှန်သော ယုံကြည်ခြင်း ရှိနိုင်သလော။ မဖြစ်နိုင်ပေ။

လူအချို့သည် ၎င်းတို့၏တာဝန်ကို ထမ်းဆောင်ရာတွင် သစ္စာမရှိကြပေ။ ၎င်းတို့သည် အစဉ်သဖြင့် ဝတ်ကျေတမ်းကျေ ဖြစ်ကြသည်၊ သို့မဟုတ် ၎င်းတို့၏တာဝန်များက အလွန်အမင်းခက်ခဲပြီး ပင်ပန်းသည်ဟု ခံစားကြရသည်။ ၎င်းတို့သည် မကျိုးနွံမနာခံလိုပေ။ အစဉ်သဖြင့် တာဝန်များထံမှ လွတ်မြောက်ပြီး ငြင်းဆန်လိုကြသည်။ ပြီးလျှင် ပိုမိုလွယ်ကူသော၊ ရာသီဥတုဒဏ်မခံရသော၊ အန္တရာယ်တစ်ခုခု မရှိသော၊ ၎င်းတို့အား ဇာတိပကတိ သက်သာမှုများ ရှိစေသော တာဝန်များကို အစဉ်ထမ်းဆောင်လိုကြသည်။ ၎င်းတို့၏ စိတ်နှလုံးတွင် ၎င်းတို့က ပျင်းရိသည်ကိုလည်းကောင်း၊ ဇာတိပကတိ သက်သာမှုများကို အလိုကြီးသည်ကိုလည်းကောင်း၊ ဆင်းရဲဒုက္ခအား ခါးစီးမခံနိုင်သည်ကိုလည်းကောင်း သိကြသည်။ သို့ရာတွင် ၎င်းတို့သည် အလှောင်ခံရမည်ကို ကြောက်ပြီး ၎င်းတို့၏ အမှန်တကယ် ဖြစ်သော အတွေးများကို မည်သူ့ထံမျှ လုံးဝ မဖော်ပြပေ။ ၎င်းတို့သည် နှုတ်ဖြင့်သာ “ကျွန်ုပ်သည် တာဝန်ကို ကောင်းစွာထမ်းဆောင်ပြီး ဘုရားသခင်အပေါ် သစ္စာစောင့်သိရမည်” ဟု ဆိုသည်။ ၎င်းတို့က မည်သည့်အရာတစ်ခုကိုမျှ ကောင်းစွာမလုပ်ဆောင်နိုင်သောအခါ “ကျွန်ုပ်သည် တာဝန်ထမ်းဆောင်ရာ၌ လူ့သဘာဝမရှိဘဲ သစ္စာစောင့်သိခြင်းလည်း မရှိပါ” ဟု လူတိုင်းအား ပြောသည်။ သို့ရာတွင် လက်တွေ့၌ ၎င်းတို့က ထိုသို့ လုံးဝ မတွေးပေ။ လူတစ်ဦးသည် ဤသို့သောအခြေအနေ၌ ရှိသောအခါတွင် အသိစိတ်ရှိသော ပုံစံဖြင့် အဘယ်သို့ ဆုတောင်းနိုင်မည်နည်း။ ဘုရားသခင်အား မိမိစိတ်နှလုံးဖြင့်၊ ရိုးသားမှုဖြင့် ကိုးကွယ်ရန် သခင်ယေရှုက ဆိုခဲ့သည်။ သင်သည် ဘုရားရှေ့သို့ လာသောအခါ သင့်စိတ်နှလုံးသည် ရိုးသားရမည်ဖြစ်ပြီး အယောင်ဆောင်မှုမရှိရပေ။ သူတစ်ပါးတို့ရှေ့၌ တစ်မျိုးပြောဆိုပြီး သင့်စိတ်နှလုံးအတွင်း၌မူ တစ်မျိုးတွေးနေခြင်းမပြုနှင့်။ သင်သည် ဘုရားရှေ့သို့လာပြီး ဟန်လုပ်လျှင်၊ စာစီစာကုံးတစ်ခုကို ရေးရန် ကြိုးစားနေသကဲ့သို့ သာယာလှပသော စကားအချို့ကို ကရားရေလွှတ် တတွတ်တွတ် ပြောဆိုလျှင် ဤသို့လုပ်ဆောင်ခြင်းသည် ဘုရားသခင်အား လှည့်စားနေခြင်း မဟုတ်သလော။ ရလဒ်အနေဖြင့် သင်သည် မိမိစိတ်နှလုံးဖြင့်လည်းကောင်း၊ ရိုးသားမှုဖြင့်လည်းကောင်း ဘုရားသခင်အား ကိုးကွယ်သည့်သူတစ်ဦး မဟုတ်ဆိုသည်ကို ဘုရားသခင်က မြင်လိမ့်မည်။ သင့်စိတ်နှလုံးက မရိုးသားသည်ကိုလည်းကောင်း၊ ဤသည်မှာ အလွန်အမင်း အန္တရာယ်ပြုမည့် လက္ခဏာရှိပြီး ကောက်ကျစ်ဆိုးယုတ်သည်ကိုလည်းကောင်း၊ ဆိုးယုတ်သော ရည်ရွယ်ချက်များအား သင့်စိတ်ထဲ၌ ထားရှိသည်ကိုလည်းကောင်း ဘုရားသခင်က မြင်လိမ့်မည်ဖြစ်ပြီး သူသည် သင့်အား စွန့်ပစ်လိမ့်မည်။ ဤသို့ဆိုလျှင် လူတို့သည် ၎င်းတို့၏နေ့စဉ်အသက်တာ၌ ၎င်းတို့တွင် ကြိမ်ဖန်များစွာ ဖြစ်ပျက်နေသော အမှုအရာများနှင့် ၎င်းတို့ မကြာခဏ ကြုံတွေ့ရသော ပြဿနာများအကြောင်းကို မည်သို့ ဆုတောင်းသင့်သနည်း။ ၎င်းတို့သည် ဘုရားသခင်အား စိတ်နှလုံးထဲမှ စကားပြောဆိုတတ်ရန် သင်ယူရမည်။ သင်က “အို ဘုရားသခင်၊ ကျွန်ုပ်သည် ဤတာဝန်အား အလွန်ပင်ပန်းဖွယ်ဖြစ်သည်ဟု မြင်ပါသည်။ ကျွန်ုပ်သည် ဇာတိပကတိ သက်သာမှုများကို အလိုကြီးသောသူ၊ ပျင်းရိသောသူ၊ ခက်ခဲသောအလုပ်ကို အလွန်အမင်း မနှစ်မြို့သောသူဖြစ်သည်။ ကိုယ်တော် ကျွန်ုပ်ထံ အပ်နှံခဲ့သော တာဝန်၌ ကျွန်ုပ်၏ သစ္စာစောင့်သိမှုကို မပေးအပ်နိုင်ပါ။ ပြီးလျှင် ကျွန်ုပ်၏ အစွမ်းသတ္တိရှိသမျှဖြင့်ပင် မထမ်းဆောင်နိုင်ပါ။ ကျွန်ုပ်သည် ယင်းထံမှ လွတ်မြောက်လိုပြီး ငြင်းဆန်လိုကာ အစဉ်သဖြင့် ဝတ်ကျေတမ်းကျေဖြစ်သည်။ ကျွန်ုပ်အား ပဲ့ပြင်ဆုံးမတော်မူပါ” ဟု ဆိုသည်။ ဤသည်တို့မှာ စစ်မှန်သော စကားများဖြစ်သည် မဟုတ်လော။ (ဟုတ်ပါသည်။) သင်သည် ဤသို့ စကားပြောရဲသလော။ သင်သည် ဤသို့ပြောဆိုပြီးနောက်တွင် တစ်နေ့၌ ဘုရားသခင်က သင့်အား အမှန်တကယ် ပဲ့ပြင်ဆုံးမခဲ့လျှင် အဘယ်သို့ ဖြစ်ပျက်နိုင်မည်ကို ကြောက်ရွံ့ပြီး ထိတ်လန့်လာသည်။ အစဉ် ရင်တမမဖြစ်နေသည်။ ယုံမှားသံသယလွန်ကဲနေသည်။ လူတို့သည် ၎င်းတို့၏တာဝန်ကို ထမ်းဆောင်သောအခါ ဆင်းရဲဒုက္ခကို အစဉ်ရှောင်လိုသည်။ ၎င်းတို့သည် အခက်အခဲအနည်းငယ်ကို ရင်ဆိုင်ရသောအခါ၊ အားထုတ်မှုအချို့ လိုအပ်သောအခါ၊ သို့မဟုတ် အနည်းငယ် မောပန်းသောအခါတွင် ဇာတိပကတိ သက်သာမှုကို အလိုကြီးပြီး နောက်ဆုတ်လိုကြသည်။ ၎င်းတို့သည် စဉ်ဆက်မပြတ် ရွေးနေကြသည်။ ပြီးလျှင် ဆင်းရဲဒုက္ခအနည်းငယ်ကို တွေ့ကြုံရသောအခါ ၎င်းတို့က “ဘုရားသခင်က သိသလော။ အမှတ်ရမည်လော။ အလွန်ကြီးမားသော ဆင်းရဲဒုက္ခကို ခါးစီးခံပြီးနောက်တွင် နောင်အချိန်၌ ဆုလာဘ်တစ်ခုခုကို ငါရရှိမည်လော” ဟု တွေးတောချိန်ဆကြသည်။ ၎င်းတို့သည် အစဉ်သဖြင့် ရလဒ်တစ်ခုကို ရှာကြသည်။ ဤပြဿနာအားလုံးကို ဖြေရှင်းရန် လိုသည်။ ယခင်က ငါသည် လူတစ်ယောက်အား သတင်းစကားတစ်ခု လက်ဆင့်ကမ်းပေးရန် တာဝန်ချပေးခဲ့ပြီး သူက ငါ့ထံသို့ သတင်းပို့ရန် ပြန်လာသောအခါ ရှေးဦးစွာ သူ၏ ကြီးမားသော အောင်မြင်မှုများအကြောင်းကို ပြောဆိုသည်။ ပြဿနာကို မည်သို့ ဖြေရှင်းခဲ့သည်ကို သူ ရှင်းပြသည်။ ယင်းကို သူမည်မျှ စိတ်ပူပန်ပြီး မည်မျှပြောဆိုခဲ့ရကြောင်း၊ ထိုသူက ကိုင်တွယ်ဖို့ မည်မျှခက်ခဲကြောင်း၊ ထိုသူအပေါ် ကြားကောင်းသောစကားမည်မျှကို သူ အသုံးပြုခဲ့ရပြီး နောက်ဆုံး၌ အလုပ်ကို ပြီးအောင်လုပ်ခဲ့ကြောင်းတို့ကို ပြောဆိုသည်။ သူသည် စဉ်ဆက်မပြတ် နာမည်ယူပြီး ဤအကြောင်းကို ဆက်လက် ပြောဆိုနေသည်။ ဤတွင် ဖုံးကွယ်နေသော ရည်ညွှန်းချက်မှာ အဘယ်နည်း။ “ကိုယ်တော်သည် ကျွန်ုပ်ကို ချီးမွမ်းရမည်။ ကတိပေးရမည်။ နောင်အချိန်တွင် မည်သည့်ဆုလာဘ်များအား ကျွန်ုပ်ရမည်ကို ပြောရမည်” ဟူ၍ ဖြစ်သည်။ သူသည် ဆုလာဘ်တစ်ခုကို ပြောင်ပြောင်တင်းတင်း ရှာဖွေနေခြင်းဖြစ်သည်။ ငါ့ကို ပြောလော့။ ဤသေးငယ်သောအလုပ်ကို လုပ်ဆောင်ခြင်းသည် ချီးမွမ်းရန် ထိုက်တန်သလော။ မိမိတာဝန်အနည်းငယ်ကို ထမ်းဆောင်ခြင်းအတွက် ချီးမွမ်းခံရဖို့ အစဉ်ကြိုးစားလျှင် ယင်းသည် မည်သည့် စိတ်သဘောထား ဖြစ်သနည်း။ စာတန်၏ သဘာဝ မဟုတ်သလော။ သူသည် ဤသေးငယ်သောအလုပ်အတွက် ချီးမွမ်းခြင်းနှင့် ဆုလာဘ်များကို မျှော်လင့်သည်။ ဤသည်မှာ သူသည် အရေးပါသောအလုပ်များကို တာဝန်ယူလုပ်ဆောင်ရလျှင်၊ သို့မဟုတ် ကြီးမားသောအလုပ်ကို ပြီးမြောက်လျှင် သူ၏ အပြုအမူသည် ပို၍ပင်ဆိုးမည်ဆိုသည့် သဘောမဟုတ်သလော။ သူသည် ဘုရားသခင်၏ အသိအမှတ်ပြုခြင်းနှင့် ကောင်းချီးကို မရနိုင်လျှင် ပုန်ကန်မည်လော။ တတိယကောင်းကင်ဘုံသို့ တက်ပြီး ဘုရားသခင်နှင့် ငြင်းခုံမည်လော။ ဤသို့ဆိုလျှင် သူသည် ဘုရားသခင်အပေါ် သူ၏ ယုံကြည်ခြင်း၌ မည်သည့်လမ်းကြောင်းကို လျှောက်နေခြင်း ဖြစ်သနည်း။ (အန္တိခရစ်တို့၏ လမ်းကြောင်းဖြစ်သည်။) ပေါလုကဲ့သို့ အန္တိခရစ်တို့၏ လမ်းကြောင်းဖြစ်သည်။ ပေါလုသည် အစဉ်သဖြင့် ဘုရားသခင်ထံမှ ဆုလာဘ်များနှင့် ဂုဏ်အဆင့်အတန်းများကို ရှာဖွေခဲ့သည်။ ဘုရားသခင်က ခွင့်မပြုလျှင် သူသည် အပျက်သဘောဆောင်လာပြီး သူ၏အလုပ်တွင် အချောင်ခိုလိမ့်မည်။ သခင့်ကို ဆန့်ကျင်ပြီး သစ္စာဖောက်လိမ့်မည်။ ငါ့ကိုပြောလော့။ မည်သို့သောသူမျိုးက မိမိတာဝန်၌ ဆင်းရဲဒုက္ခအနည်းငယ်ကို ခါးစီးခံပြီးနောက် ဆုလာဘ်တစ်ခုကို ရလိုသနည်း။ (ဆိုးယုတ်သောသူဖြစ်သည်။) သူ၏ လူ့သဘာဝသည် အလွန်ဆိုးယုတ်သည်။ သာမန်လူတို့အတွင်း၌ ဤအခြေအနေများ ရှိသလော။ လူတိုင်းတွင် ဤအခြေအနေများရှိသည်။ သဘာဝအနှစ်သာရသည် လူတိုင်းတွင် တစ်ပုံစံတည်းဖြစ်သည်။ လူအချို့က ပြင်းထန်စွာ ပြသမှုမရှိခြင်းသာ ဖြစ်သည်။ ၎င်းတို့သည် ဆင်ခြင်တုံတရားကို ပိုင်ဆိုင်ပြီး ဤသို့သောလုပ်ရပ်များနှင့် အတွေးများက မှားယွင်းသည်ကိုလည်းကောင်း၊ ၎င်းတို့သည် ဘုရားသခင်ထံမှ ဆုလာဘ်များကို တောင်းခံ၍မရနိုင်သည်ကိုလည်းကောင်း သိသည်။ သို့သော် ဤသို့သောအခြေအနေနှင့် ပတ်သက်ပြီး မည်သည့်အရာကို လုပ်ဆောင်သင့်သနည်း။ ယင်းကို ဖြေရှင်းရန်အတွက် သမ္မာတရားကို ရှာဖွေရမည်။ သမ္မာတရား၏ မည်သည့်ကဏ္ဍက ဤအခြေအနေကို ဖြေရှင်းနိုင်သနည်း။ လူတစ်ယောက်အနေဖြင့် သူသည် မည်သူဖြစ်သည်ကိုလည်းကောင်း၊ မည်သည့်နေရာတွင် ရပ်တည်သင့်သည်ကိုလည်းကောင်း၊ မည်သည့်လမ်းကြောင်းကို သူလိုက်စားသင့်သည်ကိုလည်းကောင်း၊ သူသည် မည်သို့သောသူမျိုး ဖြစ်သင့်သည်ကိုလည်းကောင်း သိဖို့ အရေးပါသည်။ ဤသည်တို့မှာ လူတစ်ဦးသိသင့်သည့် အသေးငယ်ဆုံးသောအရာများဖြစ်သည်။ လူတစ်ဦးက ဤအရာများကိုပင် မသိလျှင် ထိုသူသည် သမ္မာတရားအား နားလည်ရန်၊ သမ္မာတရားကို လက်တွေ့လုပ်ဆောင်ရန်၊ သို့မဟုတ် ကယ်တင်ခြင်းကို လိုက်စားရန် အလှမ်းဝေးပေသည်။

အချို့သော အထူးတာဝန်များ၊ သို့မဟုတ် ပို၍အားသွန်ခွန်စိုက် လုပ်ရပြီး ပင်ပန်းသောတာဝန်များအား ထမ်းဆောင်ခြင်းနှင့် ပတ်သက်လျှင် တစ်ဖက်၌ လူတို့သည် ထိုတာဝန်များအား မည်သို့ထမ်းဆောင်ရမည်ကိုလည်းကောင်း၊ မည်သည့်ဆင်းရဲဒုက္ခများကို ခါးစီးခံသင့်သည်ကိုလည်းကောင်း၊ ၎င်းတို့၏တာဝန်များအား မည်သို့ထိန်းသိမ်းပြီး ကျိုးနွံနာခံသင့်သည်ကိုလည်းကောင်း အစဉ်ချင့်ချိန်စဉ်းစားရမည်။ အခြားတစ်ဖက်၌ လူတို့သည် ၎င်းတို့၏ ရည်ရွယ်ချက်များ၌ မည်သည့်မသန့်စင်မှုများရှိနေသည်ကိုလည်းကောင်း၊ ထိုအရာများက ၎င်းတို့၏တာဝန်ထမ်းဆောင်မှုကို မည်သို့နှောင့်နှေးစေသည်ကိုလည်းကောင်း ဆန်းစစ်ရမည်။ လူတို့သည် ဆင်းရဲဒုက္ခခံစားခြင်းအပေါ် အလွန်အမင်း မနှစ်မြို့ခြင်းဖြင့် မွေးဖွားလာခဲ့သည်။ မည်သူတစ်ဦးတစ်ယောက်ကမျှ ပို၍ဆင်းရဲဒုက္ခခံစားခြင်းမှ စိတ်အားထက်သန်ခြင်း၊ သို့မဟုတ် ဝမ်းမြောက်ခြင်းကို ပိုမရရှိပေ။ ဤသို့သောလူများ မရှိပေ။ လူတို့အနေဖြင့် ၎င်းတို့၏အသွေးအသားက ဆင်းရဲဒုက္ခကို ခါးစီးခံရသည်နှင့်တစ်ပြိုင်နက် စိတ်ပူခြင်းနှင့် စိတ်သောကရောက်ခြင်းသည် လူ၏ ဇာတိပကတိသဘာဝ ဖြစ်သည်။ သို့သော် ယခုတွင် သင်တို့ထမ်းဆောင်သောတာဝန်၌ ဆင်းရဲဒုက္ခမည်မျှကို သင်တို့ ခါးစီးခံရမည်နည်း။ သင်၏ဇာတိပကတိက အနည်းငယ် ပင်ပန်းခြင်း၊ အနည်းငယ် အားသွန်ခွန်စိုက် လုပ်ရခြင်းတို့ကိုသာ ခါးစီးခံဖို့လိုသည်။ သင်သည် ဤအနည်းငယ်မျှသော ဆင်းရဲဒုက္ခကိုပင် ခါးစီးမခံနိုင်လျှင် စိတ်ဓာတ်ခိုင်မာမှုရှိသည်ဟု သတ်မှတ်နိုင်သလော။ သင့်ကို ဘုရားသခင်အား အမှန်တကယ် ယုံကြည်သည်ဟု သတ်မှတ်၍ရနိုင်သလော။ (သတ်မှတ်၍မရနိုင်ပါ။) ဤသည်မှာ အလုပ်မဖြစ်ပေ။ သင်သည် ဘုရားအိမ်တော်တွင် တာဝန်ထမ်းဆောင်နေသောအခါ မည်သူကမျှ သင့်အား ကြီးကြပ်နေခြင်းမရှိ။ သင့်ဘာသာ စတင်လုပ်ဆောင်ခြင်းအပေါ် လုံးဝ မူတည်သည်။ ဘုရားအိမ်တော်တွင် အလုပ်အစီအစဉ်များနှင့် စနစ်များရှိသည်။ ပြီးလျှင် မိမိ၏ ယုံကြည်ခြင်းအပေါ်၊ မိမိ၏ အသိစိတ်နှင့် ဆင်ခြင်တုံတရားအပေါ် အမှီပြုရန် တစ်ဦးချင်းစီအပေါ် မူတည်သည်။ သင်သည် သင့်တာဝန်၌ ကောင်းစွာ ထမ်းဆောင်ခြင်းရှိမရှိကို ဘုရားသခင်ကသာ စိစစ်သည်။ လူတို့သည် တာဝန်ထမ်းဆောင်စဉ်တွင်၊ သို့မဟုတ် ၎င်းတို့အနီးရှိ လူများ၊ ဖြစ်ရပ်များ၊ အမှုအရာများနှင့် ထိတွေ့သောအခါတွင် မည်သည့်ဖောက်ပြန်ပျက်စီးသော စိတ်သဘောထားများကို ထုတ်ဖော်ပြသည်ဖြစ်စေ ၎င်းတို့သည် ယင်းကို အစဉ်သတိမထားမိဘဲ အပြစ်ဆိုခြင်းကိုမခံစားရလျှင် ဤသည်မှာ ကောင်းသောအရာဖြစ်သလော၊ ဆိုးသောအရာဖြစ်သလော။ (ဆိုးသောအရာ ဖြစ်ပါသည်။) အဘယ်ကြောင့် ဆိုးသောအရာဟု သတ်မှတ်သနည်း။ လူ၏ အသိစိတ်နှင့် ဆင်ခြင်တုံတရားတွင် အနည်းဆုံးသော စံနှုန်းတစ်ခုရှိသည်။ သင်၏ အသိစိတ်က သိမြင်မှုလုံးဝမရှိဘဲ ဆိုးသောအရာများ မလုပ်ဆောင်ရန် မတားဆီးနိုင်လျှင်၊ သို့မဟုတ် သင်၏ အပြုအမူကို မထိန်းချုပ်နိုင်လျှင်၊ သင်သည် စီမံအုပ်ချုပ်ရေးဆိုင်ရာ အမိန့်များနှင့် စည်းမျဉ်းများကို ချိုးဖောက်ပြီး လူ့သဘာဝကင်းမဲ့သည့် ပုံစံနှင့် လုပ်ဆောင်သော်လည်း သင့်စိတ်နှလုံး၌ မိမိကိုယ်ကို အပြစ်တင်ခြင်း ကင်းမဲ့လျှင် ဤသည်မှာ ကိုယ်ကျင့်တရားအခြေခံစည်းမျဉ်း ကင်းမဲ့နေခြင်း မဟုတ်လော။ ဤသည်မှာ သင်၏အသိစိတ်ကို သတိပြုမိမှုမရှိခြင်း မဟုတ်လော။ (ဟုတ်ပါသည်။) သင်တို့သည် မှားယွင်းသောအရာတစ်ခုကို လုပ်ဆောင်သောအခါ၊ သို့မဟုတ် စည်းမျဉ်းများကို ချိုးဖောက်သောအခါ၊ သို့မဟုတ် သင့်တာဝန်ကို ထမ်းဆောင်ရာ၌ အချိန်ကြာမြင့်စွာ သစ္စာမစောင့်သိသောအခါတွင် ယင်းကို သတိပြုမိလေ့ရှိသလော။ (ရှိပါသည်။) ဤသို့ဆိုလျှင် သင်၏ အသိစိတ်က သင့်အားထိန်းချုပ်ပြီး သင်၏အသိစိတ်၊ ဆင်ခြင်တုံတရားနှင့်အညီ၊ သမ္မာတရားစည်းမျဉ်းများနှင့်အညီ သင့်အား အမှုအရာများကို လုပ်ဆောင်စေနိုင်သလော။ သင်သည် သမ္မာတရားကို နားလည်သောသူတစ်ဦးဖြစ်လျှင် သင်၏အသိစိတ်ကို အခြေခံပြီး လုပ်ဆောင်ခြင်းမှနေ၍ သမ္မာတရားစည်းမျဉ်းများကို အခြေခံပြီး လုပ်ဆောင်ခြင်းဆီသို့ မြင့်တက်နိုင်သလော။ ထိုသို့လုပ်ဆောင်နိုင်လျှင် သင် ကယ်တင်ခြင်းခံရနိုင်သည်။ မိမိတာဝန်ကို ထမ်းဆောင်ခြင်း၌ ဆင်းရဲဒုက္ခကို ခါးစည်းခံနိုင်ခြင်းသည် လွယ်ကူသောအလုပ်မဟုတ်ပေ။ သီးသန့်အလုပ်တစ်မျိုးကို ကောင်းစွာထမ်းဆောင်ရန်လည်း မလွယ်ကူပေ။ ဤအရာများကို လုပ်ဆောင်နိုင်သောလူတို့အတွင်းတွင် ဘုရားနှုတ်ကပတ်တော်၏ သမ္မာတရားက အလုပ်လုပ်နေသည်မှာ သေချာသည်။ ၎င်းတို့က ဆင်းရဲဒုက္ခနှင့် မောပန်းနွမ်းနယ်ခြင်းကို မကြောက်ရွံ့ဘဲ မွေးဖွားလာခြင်းမဟုတ်။ ဤသို့သောသူကို မည်သည့်နေရာ၌ တွေ့နိုင်သနည်း။ ဤလူတို့အားလုံးတွင် တွန်းအားအချို့ရှိသည်။ ပြီးလျှင် ၎င်းတို့၏ အခြေခံအုတ်မြစ်အဖြစ် ဘုရားနှုတ်ကပတ်တော်၏ သမ္မာတရားအချို့ရှိသည်။ ၎င်းတို့၏ တာဝန်ကို စတင်ထမ်းဆောင်သောအခါတွင် ၎င်းတို့၏အမြင်များနှင့် ရပ်တည်ချက်များက ပြောင်းလဲသည်။ ၎င်းတို့၏တာဝန်များကို ထမ်းဆောင်ခြင်းက ပို၍လွယ်ကူလာပြီး ဇာတိပကတိနှင့်ဆိုင်သော ဆင်းရဲဒုက္ခနှင့် ပင်ပန်းနွမ်းနယ်မှုတစ်ခုခုအား တောင့်ခံခြင်းသည် ၎င်းတို့အတွက် အရေးမပါသကဲ့သို့ ခံစားရသည်။ သမ္မာတရားကို နားမလည်သောသူတို့နှင့် အမှုအရာများအပေါ် အမြင်မပြောင်းလဲသောသူတို့သည် လူသားစိတ်ကူးများ၊ အယူအဆများ၊ တစ်ကိုယ်ကောင်းဆန်သော အလိုဆန္ဒများနှင့် တစ်ကိုယ်ရေနှစ်သက်မှုများအတိုင်း အသက်ရှင်ကြသည်။ ထို့ကြောင့် ၎င်းတို့သည် ၎င်းတို့၏တာဝန်ကို ထမ်းဆောင်ရန် တွန့်ဆုတ်ပြီး စိတ်မပါကြပေ။ ဥပမာအားဖြင့် ညစ်ပေပြီး ပင်ပန်းသောအလုပ်ကို လုပ်ရခြင်းနှင့်ပတ်သက်လျှင် လူအချို့က “ဘုရားအိမ်တော်၏ အစီအစဉ်များကို ကျွန်ုပ်နာခံမည်။ အသင်းတော်က ကျွန်ုပ်အတွက် မည်သည့်တာဝန်ကို စီစဉ်ပေးသည်ဖြစ်စေ၊ ယင်းတာဝန်က ညစ်ပေသည်ဖြစ်စေ၊ ပင်ပန်းသည်ဖြစ်စေ၊ အထင်မကြီးစရာဖြစ်စေ၊ မထူးခြားသည်ဖြစ်စေ ကျွန်ုပ်ထမ်းဆောင်မည်။ ကျွန်ုပ်တွင် တောင်းဆိုချက်များမရှိ။ ယင်းကို ကျွန်ုပ်၏တာဝန်အဖြစ် လက်ခံမည်။ ဤသည်မှာ ဘုရားသခင်က ကျွန်ုပ်အား အပ်နှံသော တာဝန်ပေးစေခိုင်းချက်ဖြစ်သည်။ ပြီးလျှင် အနည်းငယ်သော ညစ်ပေခြင်းနှင့် ပင်ပန်းနွမ်းနယ်ခြင်းတို့သည် ကျွန်ုပ် ခါးစည်းခံသင့်သော ဆင်းရဲဒုက္ခများဖြစ်သည်” ဟု ဆိုကြသည်။ ရလဒ်အနေဖြင့် ၎င်းတို့သည် ၎င်းတို့အလုပ်၌ ပါဝင်လုပ်ဆောင်သောအခါ ဆင်းရဲဒုက္ခတစ်ခုခုကို ခါးစည်းခံနေရသည်ဟု လုံးဝ မခံစားရပေ။ အခြားလူများက ညစ်ပေပြီး မောပန်းသည်ဟု မြင်နိုင်သော်လည်း ၎င်းတို့ကမူ လွယ်ကူသည်ဟု မြင်သည်။ အဘယ်ကြောင့်ဆိုသော် ၎င်းတို့၏ စိတ်နှလုံးက တည်ငြိမ်ပြီး အနှောင့်အယှက်ကင်းသောကြောင့် ဖြစ်သည်။ ၎င်းတို့သည် ဘုရားသခင်အတွက် လုပ်ဆောင်နေခြင်း ဖြစ်သောကြောင့် ယင်းသည် ခက်ခဲသည်ဟု မခံစားကြရပေ။ လူအချို့က ညစ်ပေသော၊ ပင်ပန်းသော၊ သို့မဟုတ် ထူးခြားမှုမရှိသောအလုပ်ကို လုပ်ဆောင်ခြင်းသည် ၎င်းတို့၏ အဆင့်အတန်းနှင့် ကိုယ်ကျင့်စရိုက်ကို စော်ကားခြင်းဖြစ်သည်ဟု သတ်မှတ်သည်။ အခြားလူများက ၎င်းတို့ကို မလေးစားခြင်း၊ အနိုင်ကျင့်ခြင်း၊ သို့မဟုတ် ၎င်းတို့ကို အထင်သေးခြင်းအဖြစ် မြင်သည်။ ရလဒ်အနေဖြင့် တစ်ပုံစံတည်းသော အလုပ်တာဝန်များနှင့် အလုပ်ပမာဏကို ရင်ဆိုင်ရသောအခါတွင်ပင် ၎င်းတို့က အားသွန်ခွန်စိုက်လုပ်ရသည်ဟု မြင်သည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ ၎င်းတို့စိတ်နှလုံးတွင် မကျေမနပ်ဖြစ်သည့် ခံစားချက်ကို ထားရှိကြသည်။ အမှုအရာများက ၎င်းတို့ အလိုရှိသည့်ပုံစံအတိုင်းမဖြစ်၊ သို့မဟုတ် ယင်းတို့သည် ကျေနပ်ဖွယ်မရှိဟု ခံစားကြရသည်။ စိတ်အတွင်းတွင် ၎င်းတို့သည် အပျက်သဘောဆောင်ခြင်းနှင့် အတိုက်အခံများဖြင့် ပြည့်နေသည်။ အဘယ်ကြောင့် အပျက်သဘောဆောင်ပြီး အတိုက်အခံ ဖြစ်ကြသနည်း။ အကြောင်းရင်းမှာ အဘယ်နည်း။ အများအားဖြင့် ယင်းမှာ တာဝန်ထမ်းဆောင်ခြင်းဖြင့် ၎င်းတို့သည် လစာမရရှိသောကြောင့် ဖြစ်သည်။ ယင်းမှာ အခမဲ့အလုပ်လုပ်နေသကဲ့သို့ ခံစားရသည်။ ဆုလာဘ်များရှိလျှင် ၎င်းတို့အတွက် လက်ခံနိုင်ဖွယ်ဖြစ်ကောင်း ဖြစ်နိုင်သည်။ သို့သော် ဆုလာဘ်များအား ၎င်းတို့ ရမည်မရမည်ကို ၎င်းတို့မသိပေ။ ထို့ကြောင့် တာဝန်ထမ်းဆောင်ခြင်းသည် ထိုက်တန်ခြင်းမရှိဟု လူတို့ခံစားကြရပြီး အလဟဿအလုပ်လုပ်ခြင်းနှင့် တန်းတူထားကြသည်။ ထို့ကြောင့် ၎င်းတို့သည် တာဝန်ထမ်းဆောင်ခြင်းနှင့်ပတ်သက်လျှင် မကြာခဏဆိုသလို အပျက်သဘောဆောင်ပြီး အတိုက်အခံ ဖြစ်လာကြသည်။ ဤသည်မှာ မမှန်ကန်သလော။ ပွင့်လင်းစွာ ပြောဆိုရလျှင် ဤလူတို့သည် တာဝန်ထမ်းဆောင်လိုစိတ်မရှိကြပေ။ မည်သူကမျှ ၎င်းတို့ကို အတင်းမခိုင်းစေသည့်အတွက် ၎င်းတို့သည် အဘယ်ကြောင့် တာဝန်ထမ်းဆောင်ရန် လာနေကြသေးသနည်း။ ဤသည်မှာ အဘယ်ကြောင့်ဆိုသော် ၎င်းတို့သည် မိမိတို့ကိုယ်ကို အတင်းခိုင်းစေနေသောကြောင့်ဖြစ်သည်။ ကောင်းချီးများရပြီး ကောင်းကင်နိုင်ငံတော်ကို ဝင်ရောက်လိုသည့် ၎င်းတို့၏ ဆန္ဒကြောင့် ၎င်းတို့သည် တာဝန်များထမ်းဆောင်ဖို့မှလွဲ၍ ရွေးချယ်စရာမရှိပေ။ ဤသည်မှာ ၎င်းတို့ မည်မျှရွေးချယ်စရာ မရှိကြောင်းနှင့်ပတ်သက်သည့် သရုပ်သကန် ဖြစ်သည်။ ဤသည်မှာ ဘုရားသခင်နှင့် အပေးအယူလုပ်ရန် ၎င်းတို့ ကြိုးစားခြင်းနောက်ကွယ်ရှိ စိတ်နေစိတ်ထားဖြစ်သည်။ ဤသို့သောလူတို့သည် ၎င်းတို့၏စိတ်နှလုံး၌ အပျက်သဘောဆောင်ခြင်းနှင့် အတိုက်အခံရှိခြင်း ပြဿနာကို မည်သို့ဖြေရှင်းနိုင်ကြသနည်းဟု လူအချို့က မေးကြသည်။ ဤပြဿနာကို သမ္မာတရားအား မိတ်သဟာယဖွဲ့ခြင်းဖြင့်သာ ဖြေရှင်းနိုင်သည်။ ၎င်းတို့က သမ္မာတရားကို မချစ်လျှင် ၎င်းတို့နှင့် သမ္မာတရားကို မည်သို့မိတ်သဟာယဖွဲ့သည်ဖြစ်စေ ၎င်းတို့က လက်ခံနိုင်မည်မဟုတ်ပေ။ ဤသို့ဆိုလျှင် ၎င်းတို့သည် မယုံကြည်သူများဖြစ်သည်။ ပြီးလျှင် ၎င်းတို့သည် ထုတ်ဖော်ခြင်းခံရပြီး ဖြစ်သည်။ ၎င်းတို့သည် အပေးအယူလုပ်လိုပြီး ၎င်းတို့အတွက် အကျိုးမရှိလျှင် မည်သည့်အရာကိုမျှ လုပ်မည်မဟုတ်သောကြောင့် ဘုရားသခင်က ၎င်းတို့အား ဆုလာဘ်များနှင့် ကောင်းကင်နိုင်ငံတော်သို့ ဝင်ရောက်ခွင့်ကို ကတိပေးပြီး အာမခံချက်ကို စာရေးသားပေးလျှင် ၎င်းတို့သည် ၎င်းတို့၏တာဝန်များကို စိတ်ထက်သန်စွာ သေချာပေါက် ထမ်းဆောင်လိမ့်မည်။ လက်တွေ့တွင် ဘုရားသခင်၏ ကတိတော်သည် ပွင့်လင်းပြီး သမ္မာတရားအား လိုက်စားသူတို့က ရရှိနိုင်သည်။ သို့ရာတွင် သမ္မာတရားအား မလိုက်စားသူတို့မှာမူ မရရှိနိုင်ပေ။ ၎င်းတို့က ဘုရားသခင်၏ ကတိတော်ကို သတိမပြုမိခြင်းမဟုတ်။ ၎င်းတို့၏ စိတ်နှလုံးတွင် လက်ဆုပ်လက်ကိုင်မပြနိုင်သကဲ့သို့ သေချာခြင်းမရှိဟု ခံစားရခြင်းသာ ဖြစ်သည်။ ၎င်းတို့အတွက် ဘုရားသခင်၏ ကတိတော်သည် သုံးစား၍မရသောအရာတစ်ခုကဲ့သို့ ဖြစ်သည်။ ၎င်းတို့သည် ယင်းအပေါ် မယုံကြည်နိုင်ပေ။ ပြီးလျှင် ယင်းအပေါ်တွင် စစ်မှန်သော ယုံကြည်ခြင်းမရှိဘဲ ဤအရာနှင့်ပတ်သက်ပြီး မည်သည့်အရာကိုမျှ မလုပ်ဆောင်နိုင်ပေ။ ၎င်းတို့သည် လက်ဆုပ်လက်ကိုင် ပြနိုင်သောအရာများကို အလိုရှိပြီး သင်က ၎င်းတို့ကို လစာပေးခဲ့လျှင် ၎င်းတို့သည် အသေအချာပင် အားမာန်တက်ကြွလိမ့်မည်။ သို့ရာတွင် အသိစိတ်နှင့် ဆင်ခြင်တုံတရား မရှိသောသူတို့သည် အသေအချာ အားမာန်တက်ကြွခြင်းမျိုး ဖြစ်ချင်မှ ဖြစ်ပေမည်။ ၎င်းတို့သည် အလွန်စိတ်ပျက်စရာဖြစ်သည်။ ၎င်းတို့သည် လောကီ၌ အလုပ်ခန့်အပ်ခြင်းခံရလျှင် လုံ့လရှိစွာ အလုပ်လုပ်မည်မဟုတ်။ ၎င်းတို့သည် စိတ်မချရဘဲ အချောင်ခိုလိမ့်မည်ဖြစ်ပြီး သေချာပေါက် အလုပ်ထုတ်ခံရမည်။ ဤသည်မှာ ၎င်းတို့၏သဘာဝနှင့်ဆိုင်သော ပြဿနာသာဖြစ်သည်။ တာဝန်ထမ်းဆောင်ရာ၌ စဉ်ဆက်မပြတ် ဝတ်ကျေတမ်းကျေ ဖြစ်သောသူတို့အတွက် တစ်ခုတည်းသော ဖြေရှင်းချက်မှာ ၎င်းတို့ကို ရှင်းလင်းပစ်ပြီး ဖယ်ရှားရှင်းလင်းရန်ဖြစ်သည်။ သမ္မာတရားအား လက်မခံသောသူတို့အတွက် အခြားသောနည်းလမ်းမရှိ။ ၎င်းတို့၏ ဆင်ခြေများနှင့် ကျိုးကြောင်းပြချက်များအားလုံးက ကျိုးကြောင်းမသင့်ပေ။ ပြီးလျှင် ၎င်းတို့လူ့သဘာဝ၏ အရည်အသွေးနှင့်ပတ်သက်၍ ဆွေးနွေးဖို့ မလိုအပ်ပေ။

ယခုအခါတွင် လူအများစုသည် တာဝန်များကို စတင်ထမ်းဆောင်လာကြသည်။ တာဝန်များသည် မည်သည့်အရာများ ဖြစ်သည်၊ မည်သို့ ဖြစ်ပေါ်လာသည်၊ ယင်းတို့ကို မည်သူကပေးသည်ကို သင်တို့နားလည်ကြသလော။ (တာဝန်များသည် ဘုရားသခင်က လူတို့ကိုပေးအပ်သည့် တာဝန်ပေးစေခိုင်းချက်များဖြစ်ပါသည်။) မှန်သည်။ သင်သည် ဘုရားသခင်ကို ယုံကြည်ပြီး သူ၏အိမ်တော်သို့ လာလျှင်၊ ဘုရားသခင်၏ တာဝန်ပေးစေခိုင်းချက်ကို သင်လက်ခံနိုင်လျှင် သင်သည် ဘုရားအိမ်တော်သားတစ်ဦးဖြစ်သည်။ ဘုရားအိမ်တော်က သင့်အတွက် စီစဉ်ပေးသော တာဝန်များသည်၊ ဘုရားသခင်က သင့်အား လိုက်လျှောက်ရန် ပြောသည့် လမ်းခရီးနှင့် ဘုရားသခင်က သင့်အားပေးအပ်သော တာဝန်ပေးစေခိုင်းချက်တို့သည် သင်၏တာဝန်များ ဖြစ်သည်။ ပြီးလျှင် ယင်းတို့သည် ဘုရားသခင်က သင့်အား ပေးပြီးဖြစ်သောအရာများဖြစ်သည်။ ဘုရားနှုတ်ကပတ်တော်များကို သင်စားသောက်သောအခါတွင်လည်းကောင်း၊ ဘုရားသခင်၏ ရည်ရွယ်ချက်များကို သဘောပေါက်နားလည်သောအခါတွင်လည်းကောင်း၊ ဘုရားအိမ်တော်၏ အစီအစဉ်များကို နားထောင်ပြီး နားလည်သောအခါတွင်လည်းကောင်း၊ မည်သည့်တာဝန်ကို သင်ထမ်းဆောင်သင့်သည်၊ မည်သည့်ဝတ္တရားများကို သင်ဖြည့်ဆည်းနိုင်စွမ်းရှိသည်ဆိုသည်ကို သင့်စိတ်နှလုံး၌ သိသောအခါတွင်လည်းကောင်း၊ ဘုရားသခင်၏ တာဝန်ပေးစေခိုင်းချက်ကို လက်ခံပြီး သင့်တာဝန်ကို စတင်ထမ်းဆောင်သောအခါတွင်လည်းကောင်း သင်သည် ဘုရားအိမ်တော်သားတစ်ဦးဖြစ်လာပြီး ဧဝံဂေလိ ချဲ့ထွင်ခြင်း၏ အစိတ်အပိုင်းတစ်ခု ဖြစ်လာသည်။ ဘုရားသခင်သည် သင့်အား သူ၏အိမ်တော်သားအဖြစ်၊ သူ၏အမှုတော် ချဲ့ထွင်ခြင်း၏ အစိတ်အပိုင်းတစ်ခုအဖြစ် သဘောထားသည်။ ဤအခြေအနေတွင် သင့်၌ သင်ထမ်းဆောင်သင့်သည့် တာဝန်ရှိသည်။ သင် လုပ်ဆောင်နိုင်စွမ်းရှိသည့် မည်သည့်အရာမဆို၊ သင်စွမ်းဆောင်ရရှိနိုင်စွမ်းရှိသည့် မည်သည့်အရာမဆိုသည် သင်တာဝန်ရှိသောအရာများဖြစ်ပြီး သင်၏ တာဝန်ဖြစ်သည်။ ယင်းတို့သည် ဘုရားသခင်၏ တာဝန်ပေးစေခိုင်းချက်၊ သင်၏ အထူးတာဝန်၊ သင်မဖြစ်မနေလုပ်ဆောင်ရမည်ဖြစ်သော တာဝန်ဖြစ်သည်ဟု ဆိုနိုင်သည်။ တာဝန်များသည် ဘုရားသခင်ထံမှ လာသည်။ ယင်းတို့သည် ဘုရားသခင်က လူအား ပေးအပ်သော ဝတ္တရားများနှင့် တာဝန်ပေးစေခိုင်းချက်များဖြစ်သည်။ ဤသို့ဆိုလျှင် လူက ယင်းတို့အား မည်သို့နားလည်သင့်သနည်း။ “ဤသည်မှာ ဘုရားသခင်က ကျွန်ုပ်အား ပေးအပ်ခဲ့သော ကျွန်ုပ်၏ဝတ္တရားနှင့် တာဝန်ပေးစေခိုင်းချက်ဖြစ်သောကြောင့် ယင်းသည် ကျွန်ုပ်၏ တာဝန်နှင့် ဝတ္တရားဖြစ်သည်။ ယင်းကို ကျွန်ုပ် မဖြစ်မနေလုပ်ရမည်ဖြစ်သော တာဝန်အဖြစ်လက်ခံမှသာ မှန်ကန်ပေသည်။ ယင်းကို ကျွန်ုပ် ငြင်းဆို၍မရပေ၊ သို့မဟုတ် ငြင်းပယ်၍မရပေ။ ကျွန်ုပ် ရွေး၍မရပေ။ ကျွန်ုပ်အပေါ်သို့ ကျရောက်သောအရာသည် အသေအချာပင် ကျွန်ုပ်လုပ်ဆောင်သင့်သောအရာ ဖြစ်သည်။ ကျွန်ုပ်သည် ရွေးချယ်မှုတစ်ခုလုပ်ဆောင်ရန် အခွင့်မရှိခြင်းမဟုတ်။ ရွေးချယ်မှု မပြုလုပ်သင့်ခြင်းဖြစ်သည်။ ဤသည်မှာ ဖန်ဆင်းခံတစ်ဦး ရှိသင့်သည့် အသိစိတ်ဖြစ်သည်” ဟူ၍တည်း။ ဤသည်မှာ ကျိုးနွံနာခံခြင်း သဘောထားတစ်ခုဖြစ်သည်။ လူအချို့သည် မိမိတို့၏ တာဝန်ထမ်းဆောင်သောအခါတွင် စဉ်ဆက်မပြတ် အကောင်းဆုံးကိုသာ ရွေးယူကြပြီး လွယ်ကူသော၊ ၎င်းတို့ ပျော်မွေ့သော အလုပ်ကို အစဉ်လုပ်လိုကြသည်။ ဘုရားအိမ်တော်၏ အစီအစဉ်များကို ကျိုးနွံနာခံနိုင်ခြင်း မရှိကြပေ။ ဤသည်မှာ ၎င်းတို့၏ ဝိညာဉ်ရင့်ကျက်မှုသည် သေးငယ်လွန်းကြောင်းနှင့် ပုံမှန်လူသားအသိစိတ်ကို ပိုင်ဆိုင်ခြင်းမရှိကြောင်းကို ပြသည်။ လူငယ်တစ်ယောက်ဖြစ်ပြီး ထိုသူက မည်သည့်ဆင်းရဲဒုက္ခမျှ တွေ့ကြုံရခြင်းမရှိဘဲ အိမ်တွင် အလိုလိုက်ခြင်းခံရကာ ပျက်စီးနေလျှင် သူ့အနေဖြင့် အနည်းငယ်တစ်ဇွတ်ထိုးလုပ်ဆောင်ခြင်းမှာ နားလည်နိုင်ဖွယ် ဖြစ်သည်။ သမ္မာတရားကို သူလက်ခံနိုင်သရွေ့ ဤသည်မှာ တဖြည်းဖြည်းချင်း ပြောင်းလဲလိမ့်မည်။ သို့ရာတွင် အသက်သုံးဆယ်ဝန်းကျင်၊ သို့မဟုတ် လေးဆယ်ဝန်းကျင်ရှိသော အရွယ်ရောက်သူတစ်ယောက်က ဤသို့ ရွံစရာကောင်းသောပုံစံဖြင့် ပြုမူလျှင် ဤသည်မှာ ပျင်းရိခြင်း ပြဿနာဖြစ်သည်။ ပျင်းရိခြင်း ရောဂါသည် မွေးရာပါရောဂါဖြစ်ပြီး ကိုင်တွယ်ရန် အခက်ဆုံးဖြစ်သည်။ ယင်းသည် မိမိ၏သဘာဝနှင့်ဆိုင်သော ပြဿနာဖြစ်ပြီး သီးသန့်ပတ်ဝန်းကျင်၊ သို့မဟုတ် အခြေအနေများတွင် အခြားမည်သည့်ရွေးချယ်မှုမျှမရှိဘဲ ထားရှိခြင်းခံရခြင်းမှတစ်ဆင့်သာ ဤသို့သောလူတို့သည် ဆင်းရဲဒုက္ခနှင့် ပင်ပန်းနွမ်းနယ်မှုအနည်းငယ်ကို တောင့်ခံနိုင်ကြသည်။ ဤသည်မှာ သူတောင်းစားအချို့က သူတောင်းစား ဖြစ်ခြင်းသည် အထင်သေးခြင်းနှင့် ခွဲခြားဆက်ဆံခံရခြင်းတို့ကို လက်ယပ်ခေါ်ခြင်းဖြစ်သည်ကို ကောင်းစွာသိသော်လည်း ၎င်းတို့က အလုပ်လုပ်ရန် ပျင်းရိခြင်းနှင့် စိတ်မပါခြင်းကြောင့် တောင်းစားခြင်းကို ကျင့်သုံးဖို့မှလွဲ၍ အခြားရွေးချယ်စရာမရှိသကဲ့သို့ ဖြစ်သည်။ ဤသို့မဟုတ်လျှင် ၎င်းတို့သည် အစာငတ်ခံရလိမ့်မည်။ အနှစ်ချုပ်လျှင် လူတစ်ယောက်သည် သူ၏တာဝန်ကို ကျေပွန်စွာနှင့် တာဝန်သိစွာ မထမ်းဆောင်နိုင်လျှင် သူသည် အနှေးနှင့် အမြန်ဆိုသလို ဖယ်ရှားရှင်းလင်းခံရမည်။ အကြီးဆုံးသော ပြစ်မှားမှုမှာ ဘုရားသခင်အား ယုံကြည်သော်လည်း ဘုရားသခင်အပေါ် ကျိုးနွံနာခံမှုမရှိခြင်း ဖြစ်သည်။ သင်သည် တာဝန်ထမ်းဆောင်ရန် ငြင်းဆန်လျှင်၊ သို့မဟုတ် ဆင်းရဲဒုက္ခများကို တစ်သမတ်တည်း အလွန်အမင်း မနှစ်မြို့ဖြစ်ပြီး အားစိုက်ကြိုးပမ်းရခြင်းကို ကြောက်ရွံ့လျှင် သင်သည် အသိစိတ်နှင့် ဆင်ခြင်တုံတရား မရှိသောသူတစ်ဦး ဖြစ်သည်။ သင်သည် တာဝန်ထမ်းဆောင်ရန် မသင့်တော်ပေ။ သင်သည် ထွက်ခွာသွားခွင့် ရှိသည်။ တစ်နေ့တွင် သင့်တာဝန်ကို မထမ်းဆောင်ခြင်းက ဖန်ဆင်းရှင်က သင့်အား အပ်နှံသော တာဝန်ပေးစေခိုင်းချက်ကို ငြင်းဆန်သည့် သဘောသက်ရောက်သည်ကိုလည်းကောင်း၊ သင်သည် အသိစိတ်နှင့် ဆင်ခြင်တုံတရားမရှိဘဲ ဘုရားသခင်ကို ပုန်ကန်နေသောသူ ဖြစ်သည်ကိုလည်းကောင်း၊ ဘုရားသခင်ကို ယုံကြည်သောသူတစ်ဦးအနေဖြင့် သင်၏တာဝန်များကို ကောင်းစွာ ထမ်းဆောင်သင့်သည်ကိုလည်းကောင်း၊ ယင်းသည် လိုအပ်သည်ကိုလည်းကောင်း သင်သဘောပေါက်လာသည်ဟု ဆိုပါစို့။ ထိုအချိန်တွင် သင်၏ တာဝန်ကို စည်းစနစ်တကျ ပုံစံဖြင့် ကောင်းမွန်စွာ ဖြည့်ဆည်းသင့်ပြီး ထို့နောက်တွင် သင်သည် ကျိုးနွံနာခံလိမ့်မည်။ လူတစ်ဦးသည် သူ၏တာဝန်တွင် ပုန်ကန်လျှင်၊ သို့မဟုတ် အပျက်သဘောဆောင်လျှင် ဆိုလိုသည်မှာ သူသည် ဘုရားသခင်အပေါ် ကျိုးနွံနာခံခြင်း လုံးဝမရှိလျှင် ဤသို့သောသူသည် ဘုရားသခင်အတွက် အမှန်တကယ် အသုံးခံနေခြင်း မဟုတ်။ မိမိတာဝန်ကို လိုလိုလားလားဖြင့် ကောင်းစွာ ထမ်းဆောင်ခြင်းသည် ဘုရားသခင်အပေါ် ကျိုးနွံနာခံခြင်းကို အနည်းဆုံးဖော်ပြခြင်းဖြစ်သည်။ ဤသို့ဆိုလျှင် တာဝန်များက မည်သို့ ဖြစ်ပေါ်သနည်း။ (တာဝန်များက ဘုရားသခင်ထံမှ လာသည်။ ယင်းတို့သည် ဘုရားသခင်က လူတို့အားပေးသော တာဝန်ရှိသောအရာများဖြစ်သည်။) တာဝန်များသည် ဘုရားသခင်က လူတို့ကိုပေးသော တာဝန်ရှိသောအရာများဖြစ်သည်။ ထို့ကြောင့် ယုံကြည်ခြင်းမရှိသောသူများ၌ တာဝန်များရှိသလော။ (မရှိပါ။) မရှိဟု အဘယ်ကြောင့်ဆိုသနည်း။ (၎င်းတို့သည် ဘုရားအိမ်တော်၏ လူများမဟုတ်ပါ။) မှန်သည်။ ယုံကြည်ခြင်းမရှိသူများသည် ၎င်းတို့၏ ဇာတိပကတိဘဝများအတွက်သာ မိမိတို့ဘာသာ အလုပ်ရှုပ်နေကြသည်။ ပြီးလျှင် ၎င်းတို့၏ လုပ်ရပ်များသည် တာဝန်များဟု ခေါ်ဖို့ မထိုက်တန်ပေ။ ဘာသာတရားမရှိသူများသည် လောကီနှင့်လည်းကောင်း၊ စာတန်နှင့်လည်းကောင်း သက်ဆိုင်သည်။ ဘုရားသခင်သည် ၎င်းတို့မွေးဖွားသည့်အချိန်၊ ၎င်းတို့မွေးဖွားသည့် မိသားစု၊ ၎င်းတို့ အရွယ်ရောက်သောအခါ လုပ်သောအလုပ်နှင့် ၎င်းတို့သေသည့်အချိန်တို့ဖြစ်သည့် ၎င်းတို့၏ ဘဝကံကြမ္မာကိုသာ စီစဉ်သည်။ ဘုရားသခင်သည် ၎င်းတို့ကို မရွေးချယ်သကဲ့သို့ ၎င်းတို့ကို ကယ်တင်ခြင်းလည်းမရှိပေ။ ဘုရားသခင်ကို ယုံကြည်သူတို့သည် ဤသို့မဟုတ်။ အနည်းငယ်သော အတိုင်းအတာဖြင့် ဆိုရလျှင် ဘုရားအိမ်တော်၌ ၎င်းတို့လုပ်သည့် အလုပ်အားလုံးသည် ၎င်းတို့ထမ်းဆောင်သင့်သည့် တာဝန်များဖြစ်သည်။ ပို၍ကျယ်ပြန့်သော အတိုင်းအတာဖြင့်ဆိုရလျှင် ဘုရားသခင်၏ စီမံခန့်ခွဲမှုအစီအစဉ်တစ်ခုလုံး အတွင်းတွင် ဖန်ဆင်းခံတိုင်းက ထမ်းဆောင်သောတာဝန်မှာ ဘုရားအမှုတော်နှင့် ပူးပေါင်းဆောင်ရွက်ခြင်းဖြစ်သည်။ ရိုးရှင်းစွာ ဆိုရလျှင် ၎င်းတို့သည် ဘုရားသခင်၏ စီမံခန့်ခွဲမှုအစီအစဉ်အတွက် အစေခံမှု ပေးနေကြခြင်းဖြစ်သည်။ သင်သည် သစ္စာစောင့်သိမှုနှင့် အစေခံသည်ဖြစ်စေ၊ မခံသည်ဖြစ်စေ ဘုရားအလိုတော်ကို လိုက်လျှောက်သောသူဖြစ်ရန် အလှမ်းဝေးသည်။ အမှန်တွင် လူတစ်ဦးသည် သူ၏တာဝန်ကို အမှန်တကယ်ထမ်းဆောင်နိုင်မှသာ၊ ဘုရားသခင်အတွက် သက်သေခံခြင်းရလဒ်ကို ရရှိပြီး ဘုရားသခင်၏ အသိအမှတ်ပြုခြင်းကို ရရှိမှသာ ဘုရားသခင်၏ လူများနှင့် ပြည့်စုံလုံလောက်သော ဖန်ဆင်းခံများထဲမှ တစ်ဦးအနေဖြင့် သတ်မှတ်၍ရနိုင်သည်။ သင်သည် ဘုရားသခင်က သင့်အားပေးအပ်သည့် တာဝန်တိုင်းကို ကောင်းစွာ ထမ်းဆောင်လျှင်၊ သတ်မှတ်ထားသော စံနှုန်းများအတိုင်း ပြည့်မီလျှင် သင်သည် ဘုရားအိမ်တော်၏ အဖွဲ့ဝင်တစ်ဦးဖြစ်ပြီး ဘုရားသခင်က သူ့အိမ်တော်နှင့်သက်ဆိုင်သော လူတစ်ဦးအဖြစ် အသိအမှတ်ပြုသောသူတစ်ဦးဖြစ်သည်။

ကောက်နုတ်ချက် (၃၆)

“ရိုးသားသူတစ်ဦး ဖြစ်ခြင်းသည်အလွန်တရာ ဝမ်းမြောက်ဖွယ်တည်း” ဟူသည့် သီချင်း၏ စာသားများသည် အားလုံး အတော်အသင့် လက်တွေ့ကျကြသဖြင့် စာကြောင်းအချို့ကို မိတ်သဟာယဖွဲ့ရန် ငါ ရွေးထားသည်။ “ကျွန်ုပ်သည် ကျွန်ုပ်၏တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းပြီး ငါ့တွင် ဇာတိပကတိအတွက် စိုးရိမ်စရာမရှိ” ဟူသည့် စာကြောင်းကို ပထမဦးစွာ မိတ်သဟာယဖွဲ့ကြစို့။ ဤသည်က မည်သည့်အခြေအနေနည်း။ မိမိတို့၏ တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းနိုင်သည့်သူတစ်ဦးသည် အဘယ်လူစားမျိုး ဖြစ်သနည်း။ သူတို့တွင် အသိတရား ရှိသလော။ ဖန်ဆင်းခံတစ်ဦးအနေဖြင့် သူတို့၏တာဝန်ကို ကျေပွန်ခဲ့ကြပြီလော။ သူတို့သည် ဘုရားသခင်ကို တစ်နည်းနည်းဖြင့် ပြန်ပေးဆပ်ပြီးပြီလော။ (ပြန်ပေးဆပ်ပြီးပါပြီ။) သူတို့၏တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းထားနိုင်သည်ဟူသည့်အချက်မှာ သူတို့သည် တာဝန်ကို ဝတ်ကျေတမ်းကျေပြုခြင်းမရှိဘဲ၊ မရိုးမသား လှည့်ဖြားခြင်းမရှိဘဲ သို့မဟုတ် အလုပ်နှင့် တာဝန်ကို အချောင်ခိုခြင်း မရှိဘဲ လေးနက်စွာ၊ တာဝန်သိတတ်စွာဖြင့် ယင်းတာဝန်ကို ထမ်းဆောင်ခြင်းကို ဆိုလိုသည်။ သူတို့တွင် သင့်တင့်လျောက်ပတ်သော စိတ်သဘောထားတစ်ခုရှိပြီး သူတို့၏အခြေအနေနှင့် စိတ်နေစိတ်ထားတို့မှာ ပုံမှန်ဖြစ်သည်။ သူတို့တွင် အသိစိတ်နှင့် အသိတရားရှိကြသည်။ သူတို့သည် ဘုရားသခင်ကို အလေးထားသည်။ ပြီးလျှင် သူတို့သည် သစ္စာရှိပြီး သူတို့၏တာဝန်တွင် ဆက်ကပ်လေသည်။ “ဇာတိပကတိအတွက် စိုးရိမ်စရာမရှိ” ခြင်း ဆိုသည်မှာ မည်သည်ကို ဆိုလိုသနည်း။ ဤနေရာတွင် အခြေအနေအချို့လည်း ရှိသည်။ ယင်းက အဓိကအားဖြင့် သူတို့သည် သူတို့ဇာတိပကတိ၏အနာဂတ်အတွက် စိုးရိမ်မနေဘဲ သူတို့တွင် ဖြစ်လာမည့်အရာအတွက် အစီအစဉ်များ မဆွဲကြခြင်းကို ဆိုလိုသည်။ ဆိုလိုသည်မှာ သူတို့အသက်ကြီးလာသောအချိန်တွင် သူတို့ နောက်ပိုင်း မည်သည့်အရာကို လုပ်မည်၊ သူတို့ကို မည်သူက ပြုစုစောင့်ရှောက်မည် သို့မဟုတ် ထိုအချိန်တွင် သူတို့ မည်သို့ နေထိုင်မည်တို့ကို ဆင်ခြင်စဉ်းစားခြင်း မရှိကြောင်း ဆိုလိုသည်။ ဤအရာများကို သူတို့ ဆင်ခြင်စဉ်းစားခြင်း မရှိပေ။ ထိုအစား အရာခပ်သိမ်းတွင် ဘုရားသခင်၏ စီစဉ်ညွှန်ကြားခြင်းများနှင့် ကြိုတင်စီစဉ်မှုများကို နာခံကြသည်။ သူတို့၏တာဝန်ကို ကောင်းစွာ ထမ်းဆောင်ခြင်းသည် သူတို့၏ပထမဦးဆုံး လုပ်ငန်းတာဝန် ဖြစ်သည်။ မိမိတို့၏တာဝန်ကို စောင့်ထိန်းခြင်းနှင့် ဘုရားသခင်၏ တာဝန်ပေးစေခိုင်းချက်ကို စောင့်ထိန်းခြင်းတို့သည် အရေးအကြီးဆုံးအရာများ ဖြစ်ကြသည်။ လူများသည် ဖန်ဆင်းခံအနေဖြင့် မိမိတို့၏ တာဝန်များကို ကောင်းစွာ ထမ်းဆောင်နိုင်သောအခါ သူတို့တွင် လူသားပုံသဏ္ဌာန်အချို့ မရှိသလော။ ဤသည်မှာ လူသားပုံသဏ္ဌာန်ရှိခြင်းဖြစ်သည်။ လူများသည် အနည်းဆုံး သူတို့၏တာဝန်ကို ကောင်းစွာ ထမ်းဆောင်ရမည်။ သစ္စာစောင့်သိပြီး မိမိတို့၏ စိတ်နှလုံးအကြွင်းမဲ့၊ ဉာဏ်ရှိသမျှဖြင့် လုပ်ဆောင်ရမည်။ “လူတစ်ဦး၏ တာဝန်ကို စောင့်ထိန်း” ခြင်း ဆိုသည်မှာ မည်သည်ကို ဆိုလိုသနည်း။ ဆိုလိုသည်မှာ လူများသည် မည်သည့်အခက်အခဲပင်ကြုံရပါစေ လက်မလျှော့ခြင်း၊ မိမိတို့၏ တာဝန်ကို စွန့်ပစ်ထွက်ပြေးသူများ ဖြစ်မလာခြင်း သို့မဟုတ် ခေါင်းမရှောင်ခြင်းတို့ဖြစ်သည်။ သူတို့တတ်နိုင်သမျှအားလုံးကို သူတို့ လုပ်ဆောင်သည်။ ယင်းသည် လူတစ်ဦး၏ တာဝန်ကို စောင့်ထိန်းခြင်းကို ဆိုလိုခြင်း ဖြစ်သည်။ ဥပမာအနေဖြင့် တစ်စုံတစ်ခုကို လုပ်ဖို့ သင့်အတွက် စီမံထားပြီး သင့်ကို စောင့်ကြည့်ရန်၊ သင့်ကို ကြီးကြပ်ပေးရန် သို့မဟုတ် တိုက်တွန်းအားပေးရန် လူတစ်ဦးတစ်ယောက်မျှ ရှိမနေဟု ဆိုကြပါစို့။ သင်၏တာဝန်ကို စောင့်ထိန်းခြင်းဆိုသည်မှာ မည်သည့်အရာနှင့်တူသနည်း။ (ဘုရားသခင်၏ စိစစ်ခြင်းကို လက်ခံခြင်းနှင့် သူ့မျက်မှောက်တော်တွင် နေထိုင်ခြင်းတို့ ဖြစ်ပါသည်။) ဘုရားသခင်၏ စိစစ်ခြင်းကို လက်ခံခြင်းသည် ပထမခြေလှမ်းဖြစ်သည်။ ယင်းသည် ၎င်း၏အစိတ်အပိုင်းတစ်ခု ဖြစ်သည်။ အခြားအပိုင်းမှာ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် လုပ်ဆောင်ရန်ဖြစ်သည်။ ယင်းကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် လုပ်ဆောင်နိုင်ရန်အလို့ငှာ သင်မည်သည့်အရာကို လုပ်ဆောင်ရမည်နည်း။ သင်သည် သမ္မာတရားကို လက်ခံပြီး ယင်းကို လက်တွေ့လုပ်ဆောင်ရမည်။ ဆိုလိုသည်မှာ ဘုရားသခင် တောင်းဆိုသမျှကို သင်သည် လက်ခံပြီး ကျိုးနွံနာခံရမည်။ သင့်ကို စောင့်ကြည့်ရန်၊ သင့်ကို ကြီးကြပ်ရန်၊ သင် မှန်မှန်ကန်ကန် လုပ်ဆောင်နေကြောင်း သေချာစေဖို့ စစ်ဆေးရန်၊ သင့်ကို စိစစ်ရန်၊ သင်လုပ်ဆောင်နေသည့်အရာကို ကွပ်ကဲရန် သို့မဟုတ် သင့်ကို ပြုပြင်ရန်ပင် အခြားမည်သူကိုမျှ မလိုအပ်ဘဲ သင့်ကိုယ်ပိုင် ကိုယ်ရေးကိုယ်တာကိစ္စများကို ကိုင်တွယ်မည့်အတိုင်း သင့်တာဝန်ကို သင်ကိုင်တွယ်ရမည်။ “ဤတာဝန်ကို ထမ်းဆောင်ခြင်းသည် ငါ၏ဝတ္တရား ဖြစ်သည်။ ဤသည်မှာ ငါ၏အပိုင်းဖြစ်သည်။ ပြီးလျှင် ထိုတာဝန်ကို လုပ်ဆောင်ဖို့ ငါ့ကို ပေးလိုက်ပြီး စည်းမျဉ်းများကို ငါ့ကို ပြောပြသဖြင့် ထိုစည်းမျဉ်းများကို ငါနားလည်သဘောပေါက်ပြီး ဖြစ်သည့်အတွက် ဤအရာကိုသာ ဇောက်ချပြီး ဆက်လုပ်တော့မည်။ ဤတာဝန် ကောင်းကောင်း ပြီးမြောက်သွားသည်ကို မြင်ရဖို့ ငါတတ်နိုင်သမျှအားလုံးကို လုပ်ဆောင်တော့မည်” ဟု သင့်ကိုယ်သင် တွေးရမည်။ ဤတာဝန်ကို ထမ်းဆောင်ရာတွင် သင်သည် အပတ်တကုတ် ကြိုးစားရမည်။ ထို့ပြင် မည်သည့် လူပုဂ္ဂိုလ်၊ ဖြစ်ရပ်၊ သို့မဟုတ် အမှုအရာ၏ ဘောင်ခတ်ခြင်းကိုမျှ မခံရ။ ဤသည်မှာ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းခြင်းကို ဆိုလိုခြင်းဖြစ်ပြီး ဤသည်မှာ လူများရှိသင့်သည့် ပုံသဏ္ဌာန်ဖြစ်သည်။ ထို့ကြောင့် လူတို့သည် မိမိတို့၏တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် စောင့်ထိန်းရန်အလို့ငှာ ၎င်းတို့သည် မည်သည့်အရာဖြင့် ပြင်ဆင်ထားရမည်နည်း။ ပထမဦးစွာ သူတို့တွင် ဖန်ဆင်းခံများရှိသင့်သည့် အသိစိတ်ရှိရမည်။ ယင်းသည် အနည်းဆုံးဖြစ်သည်။ ထိုထက်ပိုပြီးလျှင် သူတို့သည် သစ္စာစောင့်သိရမည်။ လူသားတစ်ဦးအနေဖြင့် ဘုရားသခင်၏ တာဝန်ပေးစေခိုင်းချက်ကို လက်ခံရန် သစ္စာစောင့်သိရမည်ဖြစ်သည်။ လူတစ်ဦးသည် ဘုရားသခင်ကိုသာ အပြည့်အဝ သစ္စာစောင့်သိရမည်ဖြစ်ပြီး စိတ်မပါ့တပါလုပ်ခြင်း သို့မဟုတ် တာဝန်ယူရန် ပျက်ကွက်ခြင်းတို့ မလုပ်ရပေ။ လူတစ်ဦး၏ ကိုယ်ပိုင် စိတ်ဝင်စားမှုများ သို့မဟုတ် စိတ်ထားများအပေါ် မူတည်၍ ပြုမူခြင်းသည် မှားယွင်းနေသည်၊ ၎င်းသည် သစ္စာစောင့်သိခြင်းမဟုတ်ပေ။ သစ္စာစောင့်သိခြင်းဟူသည်မှာ အဘယ်အရာကို ဆိုလိုသနည်း။ ဆိုလိုသည်မှာ သင်၏ စိတ်ထား၊ ပတ်ဝန်းကျင်၊ သို့မဟုတ် အခြားလူများ၊ ဖြစ်ရပ်များနှင့် အမှုအရာများ၏ လွှမ်းမိုးမှုကိုဖြစ်စေ၊ ဘောင်ခတ်မှုကိုဖြစ်စေ မခံရဘဲ သင့်တာဝန်များကို ထမ်းဆောင်ခြင်း ဖြစ်သည်။ “ဘုရားသခင်ထံမှ ဤတာဝန်ပေးစေခိုင်းချက်ကို ငါလက်ခံပြီးပြီဖြစ်သည်။ သူက ငါ့ကို တာဝန်ပေးလိုက်ပြီ ဖြစ်သည်။ ဤသည်မှာ ငါလုပ်ရမည့်အရာပင်ဖြစ်၏။ ထို့ကြောင့် ရလဒ်ကောင်းများ ထွက်မည့် မည်သည့်နည်းဖြင့်မဆို ဘုရားသခင်ကို စိတ်ကျေနပ်အောင် လုပ်ဖို့ကို အရေးထားပြီး ကိုယ့်ကိုယ်ပိုင်ကိစ္စများကို လုပ်ဆောင်သကဲ့သို့ ယင်းကို ငါလုပ်ဆောင်မည်” ဟု သင့်ကိုယ်သင်တွေးရမည်။ ဤအခြေအနေသို့ သင်ရောက်သောအခါ သင်၏ အသိစိတ်သည် ထိန်းချုပ်မှုအောက်တွင် ရှိနေရုံသာမက သစ္စာစောင့်သိမှုလည်း သင့်ထဲတွင် တည်ရှိနေသည်။ အကယ်၍ သင်သည် လုပ်ငန်းတာဝန်ပြီးမြောက်ရုံဖြင့်သာ ကျေနပ်နေပြီး အကျိုးများရန် သို့မဟုတ် ရလဒ်ကောင်းများ ရရန် ဆန္ဒပြင်းပြခြင်း မရှိဘဲ တာဝန်အတွက် သင်အစွမ်းကုန် အင်အားစိုက်ထုတ်ရုံမျှဖြင့် လုံလောက်ပြီဟု ခံစားရပါက ဤသည်မှာ လူများ၏ အသိစိတ်နှင့်ပတ်သက်သော စံနှုန်းကို ပြည့်မီစေရုံမျှသာဖြစ်ပြီး သစ္စာစောင့်သိခြင်းအဖြစ် ထည့်တွက်၍ မရနိုင်ပေ။ ဘုရားသခင်ထံတွင် သစ္စာစောင့်သိခြင်းသည် အသိစိတ်နှင့်ပတ်သက်သော စံနှုန်းထက် ပို၍ မြင့်မားသော သတ်မှတ်ချက်နှင့် စံနှုန်းဖြစ်လေသည်။ ယင်းသည် သင်အစွမ်းကုန် အင်အားစိုက်ထုတ်ရသည့် ကိစ္စရပ်သာ မဟုတ်ပေ။ သင်သည် သင့်စိတ်နှလုံးတစ်ခုလုံးကိုလည်း ထည့်ထားရမည်။ သင့်စိတ်နှလုံးထဲတွင် အမြဲတမ်း သင့်တာဝန်ကို သင်လုပ်ဆောင်ရမည့်အလုပ်ကဲ့သို့ သတ်မှတ်ထားရမည်၊ ဤလုပ်ငန်းတာဝန်အတွက် ဝန်ထုပ်ဝန်ပိုးများကို ထမ်းရမည်၊ အမှား အနည်းငယ်မျှ သင်လုပ်မိပါက သို့မဟုတ် သင်သည် ဖြစ်ကတတ်ဆန်းနိုင်တတ်သော အခြေအနေတစ်ခုအတွင်း ရောက်နေပါက အပြစ်တင်ခြင်းခံရမည်၊ ပြီးလျှင် ဘုရားသခင်ကို သင်များစွာအကြွေးတင်သလို ဖြစ်စေသောကြောင့် ဤနည်းအတိုင်း ကျင့်ကြံပြုမူ၍ မဖြစ်နိုင်ဟု သင်ခံစားရမည်။ အမှန်တကယ်ပင် အသိတရားနှင့် အသိစိတ် ရှိသည့်လူများသည် လူတစ်ယောက်က သူတို့ကို စောင့်ကြည့်နေသည်ဖြစ်စေ၊ ကြီးကြပ်ပေးနေသည်ဖြစ်စေ သူတို့ လုပ်ဆောင်ရမည့် ကိုယ်ပိုင်အလုပ်ဖြစ်ဘိသကဲ့သို့ သူတို့၏တာဝန်ကို ထမ်းဆောင်ကြသည်။ ဘုရားသခင်သည် သူတို့နှင့်ပတ်သက်၍ ကျေနပ်အားရခြင်း ရှိသည်ဖြစ်စေ၊ မရှိသည်ဖြစ်စေ၊ ပြီးလျှင် ဘုရားသခင်က သူတို့ကို မည်သို့ဆက်ဆံသည်ဖြစ်စေ သူတို့သည် သူတို့၏ တာဝန်များကို ကောင်းစွာ ထမ်းဆောင်ရန်နှင့် ဘုရားသခင်က သူတို့ကို အပ်နှင်းလိုက်သည့် တာဝန်ပေးစေခိုင်းချက်ကို ပြီးမြောက်ရန် သူတို့ကိုယ်သူတို့ အမြဲတမ်း အတိအကျ တောင်းဆိုသည်။ ဤသည်ကို သစ္စာစောင့်သိခြင်းဟု ခေါ်သည်။ ဤသည်မှာ အသိစိတ်နှင့် ပတ်သက်သော စံနှုန်းထက် ပိုမြင့်မားသောစံတစ်ခုဖြစ်သည် မဟုတ်လော။ အသိစိတ်နှင့် ပတ်သက်သော စံနှုန်းအတိုင်း ပြုမူသောအခါ လူများသည် ပြင်ပအရာများ၏ လွှမ်းမိုးမှုကို မကြာခဏ ခံရတတ်သည်၊ သို့မဟုတ် သူတို့၏တာဝန်ကို အစွမ်းကုန် အင်အားစိုက်ထုတ်၍ လုပ်ဆောင်ရုံဖြင့် လုံလောက်သည်ဟု လူများက ထင်ကြသည်။ သန့်စင်မှုအဆင့်သည် သိပ်မမြင့်မားလှပေ။ သို့သော် သစ္စာစောင့်သိခြင်းနှင့် လူတစ်ဦး၏တာဝန်ကို သစ္စာစောင့်သိစွာ စောင့်ထိန်းနိုင်ခြင်းတို့အကြောင်း ပြောသည့်အခါတွင် သန့်စင်မှုအဆင့်သည် ပို၍မြင့်မားသည်။ ယင်းသည် အားထုတ်၍ ကြိုးပမ်းရုံမျှသက်သက်ချည်းသာ မဟုတ်ပေ၊ သင်သည် သင့်တာဝန်တွင် သင့်စိတ်နှလုံးတစ်ခုလုံးရော စိတ်ရောကိုယ်ပါ စိုက်ထုတ်ရန်လိုအပ်သည်။ သင့်တာဝန်ကို ကောင်းစွာ ထမ်းဆောင်ရန် ရုပ်ပိုင်းဆိုင်ရာ ပင်ပန်းဆင်းရဲမှု အနည်းငယ်ကို တစ်ခါတစ်ရံ ခါးစည်းခံနိုင်ရမည်။ သင်သည် အဖိုးအခ ပေးဆပ်ရမည်ဖြစ်ပြီး သင့်တာဝန်ကို ထမ်းဆောင်ရာတွင် သင့်အတွေးများအားလုံးကို ဆက်ကပ်ထားရမည်။ သင်မည်သည့်အခြေအနေမျိုးကို ရင်ဆိုင်ကြုံတွေ့ရပါစေ ၎င်းတို့သည် သင့်တာဝန်ကို မထိခိုက်စေပေ သို့မဟုတ် သင့်တာဝန်ကို ထမ်းဆောင်ခြင်းတွင် မနှောင့်နှေးစေပေ၊ ထို့ပြင် သင်သည် ဘုရားသခင်ကို ကျေနပ်စေနိုင်သည်။ ဤသည်ကို လုပ်ဆောင်ရန် သင်သည် အဖိုးအခ ပေးဆပ်နိုင်ရမည်။ သင့်ဇာတိပကတိမှ မိသားစု၊ ကိုယ်ရေးကိုယ်တာကိစ္စများနှင့် ကိုယ်ကျိုးစီးပွားတို့ကို သင်စွန့်ပစ်ရမည်။ သင်၏ပကာသန၊ မာန၊ ခံစားချက်များ၊ ရုပ်ပိုင်းဆိုင်ရာ သာယာမှုများအပြင် သင့်ပျိုရွယ်ချိန်၏ အကောင်းဆုံးနှစ်များ၊ သင်၏ အိမ်ထောင်၊ သင်၏အနာဂတ်နှင့် သင်၏ကံကြမ္မာတို့ကဲ့သို့ အရာများအားလုံးကို လက်လွှတ်ပြီး စွန့်ပစ်ရမည်။ ထို့ပြင် သင်သည် သင့်တာဝန်ကို ကောင်းစွာ စိတ်လိုလက်ရ ထမ်းဆောင်ရမည်။ ထိုအခါ သင်သည် သစ္စာစောင့်သိခြင်းကို စွမ်းဆောင်ရရှိလိမ့်မည်ဖြစ်ပြီး ဤသို့နေထိုင်ခြင်းဖြင့် လူသားပုံသဏ္ဌာန်ကို ရရှိလိမ့်မည်။ ဤသို့သောလူများတွင် အသိစိတ်တစ်ခုရှိသည်သာမက လူတို့ကို ဘုရားသခင် တောင်းဆိုသည့် သစ္စာစောင့်သိခြင်းကို မိမိတို့ကိုယ်တိုင် စွမ်းဆောင်ရရှိရန် အခြေခံအုတ်မြစ်တစ်ခုအဖြစ် အသိစိတ်စံနှုန်းကို အသုံးပြုကြသည်။ ပြီးလျှင် မိမိတို့ကိုယ်ကို အကဲဖြတ်ရာတွင်လည်း ဤသစ္စာစောင့်သိခြင်းကိုသုံးကြ၏။ သူတို့သည် ဤရည်မှန်းချက်ပန်းတိုင်သို့ရောက်ရန် အပတ်တကုတ် ကြိုးစားသည်။ ဤသို့သောလူများသည် ကမ္ဘာမြေကြီးပေါ်တွင် ရှားပါးသည်။ ဘုရားသခင် ရွေးချယ်လိုက်သော လူပေါင်း တစ်ထောင် သို့မဟုတ် တစ်သောင်းတိုင်းတွင် တစ်ယောက်သာပါသည်။ ဤသို့သောလူများသည် တန်ဖိုးရှိသောဘဝများတွင် နေထိုင်ကြသလော။ သူတို့သည် ဘုရားသခင် တန်ဖိုးထားသော လူများဖြစ်ကြသလော။ မှန်ပေသည်၊ သူတို့သည် တန်ဖိုးရှိသောဘဝများတွင် နေထိုင်ကြပြီး ဘုရားသခင် တန်ဖိုးထားသောလူများဖြစ်ကြသည်။

သီချင်းထဲမှ နောက်စာကြောင်းက “ငါ့အစွမ်းအစက နည်းသော်လည်း ငါ့ထံတွင် ရိုးသားသည့် နှလုံးသားတစ်ခု ရှိသည်” ဟု ဆိုသည်။ ဤစကားလုံးများသည် အလွန်စစ်မှန်သည်ဟု ထင်ရပြီး ဘုရားသခင်က လူများကို လုပ်ဆောင်ခိုင်းသည့် သတ်မှတ်ချက်တစ်ခုအကြောင်းကို ပြောသည်။ မည်သည့်လိုအပ်ချက်နည်း။ လူများသည် အစွမ်းအစနည်းပါက ယင်းသည် ကမ္ဘာပျက်သောကိစ္စ မဟုတ်ပေ၊ သို့သော် သူတို့တွင် ရိုးသားသောနှလုံးသားတစ်ခု ပိုင်ဆိုင်ရမည်၊ ထိုသို့ပိုင်ဆိုင်လျှင် သူတို့သည် ဘုရားသခင်၏ အသိအမှတ်ပြုခြင်းကို ရနိုင်လိမ့်မည်။ သင့်အခြေအနေ သို့မဟုတ် နောက်ကြောင်းရာဇဝင်က မည်သို့ပင်ရှိစေ သင်သည် ရိုးသားသောလူတစ်ဦး ဖြစ်ရမည်၊ ရိုးရိုးသားသား ပြောဆိုရမည်၊ ရိုးရိုးသားသား ပြုမူရမည်၊ သင့်တာဝန်ကို စိတ်နှလုံးအကြွင်းမဲ့၊ ဉာဏ်ရှိသမျှဖြင့် ထမ်းဆောင်နိုင်ရမည်၊ သင့်တာဝန်ကို သစ္စာစောင့်သိရမည်၊ ဖြတ်လမ်းမလိုက်ရ၊ စိတ်မချရသော သို့မဟုတ် လိမ်လည်လှည့်ဖြားတတ်သောသူတစ်ဦး မဖြစ်ရ၊ မုသားမပြောရ သို့မဟုတ် မလှည့်စားရ၊ စကားကို ဝေ့လည်ကြောင်ပတ် မပြောရ။ သင်သည် သမ္မာတရားအတိုင်း ပြုမူရမည်ဖြစ်ပြီး သမ္မာတရားလိုက်စားသော သူတစ်ဦးဖြစ်ရမည်။ လူများစွာက သူတို့သည် အစွမ်းအစညံ့ပြီး သူတို့၏ တာဝန်ကို မည်သည့်အခါမျှ ကောင်းစွာ မထမ်းဆောင်ဟုဖြစ်စေ၊ စံနှုန်းပြည့်မီအောင် မလုပ်ဆောင်ဟုဖြစ်စေ ထင်ကြသည်။ သူတို့ လုပ်ဆောင်သည့်အရာတွင် အစွမ်းကုန် လုပ်ဆောင်ကြသော်လည်း စည်းမျဉ်းများကို သူတို့ မည်သည့်အခါမျှ နားလည်သဘောမပေါက်နိုင်ကြချေ။ ပြီးလျှင် အလွန်ကောင်းမွန်သော ရလဒ်များရအောင် မလုပ်နိုင်ကြသေးပေ။ နောက်ဆုံးတွင် သူတို့လုပ်နိုင်သမျှအားလုံးမှာ သူတို့သည် အစွမ်းအစ ညံ့လွန်းသည်ဟု မကျေမနပ်ပြောကြပြီး အပျက်သဘောဆောင်လာကြခြင်းသာ ဖြစ်သည်။ သို့ဖြစ်၍ လူတစ်ယောက်သည် အစွမ်းအစညံ့နေသည့်အခါတွင် ရှေ့ဆက်ရန်လမ်း မရှိတော့သလော။ အစွမ်းအစ ညံ့ခြင်းသည် သေစေနိုင်သောရောဂါတစ်ခု မဟုတ်ပေ၊ သည့်ပြင် ဘုရားသခင်က အစွမ်းအစညံ့သောလူများကို သူမကယ်တင်ပါဟု မည်သည့်အခါကမှ မပြောခဲ့ပေ။ ဘုရားသခင်သည် ရိုးသားသော်လည်း မသိနားမလည်သော သူများကြောင့် သူဝမ်းနည်းကြေကွဲရသည်ဟု ယခင်က ပြောခဲ့သည်။ မသိနားမလည်ခြင်း ဆိုသည်မှာ အဘယ်နည်း။ ကိစ္စအတော်များများတွင် မသိနားမလည်ခြင်းသည် အစွမ်းအစညံ့ခြင်းမှ လာသည်။ လူများ အစွမ်းအစညံ့သောအခါ သူတို့ သမ္မာတရားအကြောင်း နားလည်ခြင်းသည် ပေါ့တန်လေသည်။ တိကျမှု သို့မဟုတ် လက်တွေ့ကျမှု လုံလုံလောက်လောက် မရှိချေ။ ပြီးလျှင် မကြာခဏ အပေါ်ယံအဆင့် သို့မဟုတ် တိုက်ရိုက်အဓိပ္ပာယ်သာ နားလည်ခြင်းဖြင့် အကန့်အသတ်ရှိနေသည်၊ အယူဝါဒနှင့် စည်းမျဉ်းစည်းကမ်းများမျှသာ နားလည်ခြင်းဖြင့် အကန့်အသတ် ရှိနေသည်။ ထို့ကြောင့်သာ သူတို့သည် ပြဿနာများစွာကို ရှင်းရှင်းလင်းလင်း မမြင်နိုင်ကြဘဲ သူတို့၏တာဝန်ကို ထမ်းဆောင်နေစဉ်အတွင်း စည်းမျဉ်းများကို မည်သည့်အခါမျှ နားလည်သဘောမပေါက်နိုင်ခြင်း သို့မဟုတ် သူတို့၏တာဝန်ကို ကောင်းစွာ မလုပ်ဆောင်နိုင်ခြင်း ဖြစ်သည်။ ထိုသို့ဆိုလျှင် ဘုရားသခင်သည် အစွမ်းအစ ညံ့သောလူများကို အလိုမရှိသလော။ (သူအလိုရှိပါသည်။) ဘုရားသခင်က မည်သည့်လမ်းကြောင်းနှင့် ဦးတည်ရာတို့ဆီသို့ လူများကို ညွှန်ပြသနည်း။ (ရိုးသားသောလူတစ်ယောက်ဖြစ်ခြင်းဆီသို့ ညွှန်ပြပါသည်။) ထိုသို့ပြောရုံမျှဖြင့် သင်သည် ရိုးသားသော လူတစ်ယောက် ဖြစ်နိုင်သလော။ (မဖြစ်နိုင်ပါ၊ သင့်တွင် ရိုးသားသော လူတစ်ယောက်၏ သရုပ်သကန်များ ရှိရမည်။) ရိုးသားသောလူတစ်ယောက်၏ သရုပ်သကန်များက မည်သည်တို့နည်း။ ပထမအချက်မှာ ဘုရားသခင်၏နှုတ်ကပတ်တော်များအကြောင်း သံသယမရှိခြင်းဖြစ်သည်။ ၎င်းသည် ရိုးသားသော လူတစ်ယောက်၏ သရုပ်သကန်များအနက်မှ တစ်ခုဖြစ်သည်။ ဤသည်မှလွဲ၍ အရေးအကြီးဆုံး သရုပ်သကန်မှာ ကိစ္စအားလုံးတွင် သမ္မာတရားကို ရှာဖွေပြီး လက်တွေ့လုပ်ဆောင်ခြင်း ဖြစ်သည်။ ဤသည်မှာ အရေးအပါဆုံးဖြစ်သည်။ သင်သည် ရိုးသားသည်ဟု ဆိုသော်လည်း အစဉ်သဖြင့် ဘုရားနှုတ်ကပတ်တော်ကို စိတ်ထဲတွင် မထားဘဲ သင် အလိုရှိသမျှကို လုပ်ဆောင်သည်။ ဤသည်မှာ ရိုးသားသူတစ်ယောက်ဖြစ်ကြောင်း သရုပ်သကန် ဖြစ်သလော။ သင်က “ငါ့အစွမ်းအစက ညံ့သော်လည်း ငါ့ထံတွင် ရိုးသားသည့် စိတ်နှလုံးရှိသည်” ဟု ဆိုသည်။ သို့တိုင်အောင် တာဝန်တစ်ခုသည် သင့်အပေါ်သို့ ကျရောက်သောအခါ ဒုက္ခခံရမည်ကိုလည်းကောင်း၊ သင်သည် ကောင်းစွာ မလုပ်ဆောင်လျှင် တာဝန်ခံရမည်ကိုလည်းကောင်း ကြောက်သည်။ ထို့ကြောင့် သင်၏တာဝန်ကို ရှောင်ရန်အတွက် ဆင်ခြေများပေးသည်။ သို့မဟုတ် အခြားလူတစ်ယောက်ကို လုပ်ဆောင်ဖို့ အကြံပြုသည်။ ဤသည်မှာ ရိုးသားသူတစ်ယောက် ဖြစ်ကြောင်း သရုပ်သကန်ဖြစ်သလော။ မဟုတ်သည်မှာ သိသာထင်ရှား၏။ ဤသို့ဆိုလျှင် ရိုးသားသူတစ်ယောက်က မည်သို့ ပြုမူသင့်သနည်း။ ဘုရားသခင်၏ အစီအစဉ်များကို ကျိုးနွံနာခံသင့်သည်။ မိမိထမ်းဆောင်ရမည့် တာဝန်တွင် သစ္စာစောင့်သိခြင်းရှိရမည်။ ဘုရားသခင်၏ ရည်ရွယ်ချက်များကို ဖြည့်ဆည်းဖို့ ကြိုးပမ်းရမည်။ ဤအရာသည် နည်းလမ်းအချို့ဖြင့် သူ့ဘာသာသူ ပေါ်လွင်ထင်ရှားလေသည်။ တစ်ခုမှာ ရိုးသားသော နှလုံးသားဖြင့် မိမိတာဝန်ကို လက်ခံခြင်း၊ သင်၏ ဇာတိပကတိ အကျိုးစီးပွားများကို မစဉ်းစားခြင်း၊ ဤအရာနှင့်ပတ်သက်ပြီး စိတ်မပါတပါ မဖြစ်ခြင်းနှင့် သင်၏ ကိုယ်ပိုင်အကျိုးအမြတ်အတွက် ကြံစည်မှုမရှိခြင်းဖြစ်သည်။ ယင်းတို့သည် ရိုးသားမှု၏ သရုပ်သကန်များဖြစ်သည်။ အခြားတစ်ခုမှာ သင်၏ တာဝန်ကို ကောင်းစွာ ထမ်းဆောင်ခြင်း၌ စိတ်နှလုံး အကြွင်းမဲ့၊ အစွမ်းသတ္တိရှိသမျှ ထည့်ထားခြင်း၊ ဘုရားအိမ်တော်မှ သင့်အား အပ်နှံထားသော လုပ်ငန်းဆောင်တာများကို ကောင်းမွန်စွာ လုပ်ဆောင်ခြင်း၊ ဘုရားသခင်ကို ကျေနပ်စေရန်အတွက် သင်၏တာဝန်အပေါ် သင်၏ စိတ်နှလုံးနှင့် ချစ်ခြင်းကို မြှုပ်နှံခြင်းတို့ဖြစ်သည်။ ဤအရာတို့သည် ရိုးသားသူတစ်ယောက်က မိမိတာဝန်ကို ထမ်းဆောင်စဉ်တွင် ရှိသင့်သည့် သရုပ်သကန်များဖြစ်သည်။ သင်သည် မည်သည့်အရာလုပ်ဆောင်ရမည်ကို နားလည်ပြီး သိသော်လည်း ယင်းကို သင်မလုပ်ဆောင်လျှင် သင်သည် သင်၏ တာဝန်တွင် စိတ်နှလုံးအကြွင်းမဲ့၊ အစွမ်းသတ္တိရှိသမျှ ထည့်နေခြင်း မဟုတ်ပေ။ ထိုအစား သင်သည် ဉာဏ်များပြီး အချောင်ခိုရန် နည်းလမ်းများ ရှာနေခြင်းဖြစ်သည်။ မိမိတို့၏တာဝန်များကို ဤနည်းလမ်းဖြင့် ထမ်းဆောင်ကြသောသူများသည် ရိုးသားကြသလော။ လုံးဝ မရိုးသားပေ။ ဘုရားသခင်က ဤသို့သောစိတ်မချရသည့်အပြင် လှည့်ဖြားတတ်သောသူများကို အသုံးမပြုပေ။ ၎င်းတို့ကို ဖယ်ရှားရှင်းလင်းရမည်။ ဘုရားသခင်သည် တာဝန်များကို ထမ်းဆောင်ရန် ရိုးသားသောလူများကိုသာ အသုံးပြုသည်။ သစ္စာစောင့်သိသော အလုပ်လုပ်ပေးသူများသည်ပင် ရိုးသားရမည်။ တစ်သမတ်တည်း ဝတ်ကျေတမ်းကျေလုပ်ကာ ဉာဏ်များပြီး အချောင်ခိုသော လူများအားလုံးသည် လှည့်ဖြားတတ်ကြသည်။ ပြီးလျှင် ၎င်းတို့အားလုံးသည် မကောင်းဆိုးဝါးများဖြစ်သည်။ ၎င်းတို့ထဲမှ မည်သူကမျှ ဘုရားသခင်ကို အမှန်တကယ် မယုံကြည်ကြပေ။ ၎င်းတို့အားလုံးသည် ဖယ်ရှားရှင်းလင်းခြင်း ခံရလိမ့်မည်။ လူအချို့က “ရိုးသားသောလူတစ်ဦး ဖြစ်ခြင်းသည် လွယ်ကူသည်မှာ အမှန်ပင်ဖြစ်သည်။ ယင်းမှာ အမှန်အတိုင်း ပြောပြီး မုသား မပြောခြင်းသာ ဖြစ်သည်။” ဟု ထင်ကြသည်။ ဤခံယူချက်ကို သင်မည်သို့ထင်မြင်သနည်း။ ရိုးသားသူတစ်ဦး ဖြစ်ခြင်းသည် အတိုင်းအတာ အလွန်ပင် ကျဉ်းမြောင်းသလော။ လုံးဝ မဟုတ်ပေ။ သင်သည် သင်၏ စိတ်နှလုံးကို ထုတ်ဖော်ပြီး ဘုရားသခင်ကို ပေးရမည် ဖြစ်သည်။ ဤသည်မှာ ရိုးသားသောလူတစ်ဦး ရှိသင့်သည့် သဘောထားဖြစ်သည်။ ထိုအကြောင်းကြောင့် ရိုးသားသည့်နှလုံးသားသည် အလွန် အဖိုးတန်လေသည်။ ဤအရာက မည်သည်ကို သွယ်ဝိုက်ညွှန်းဆိုသနည်း။ ရိုးသားသောစိတ်နှလုံးသည် သင်၏ အပြုအမူကို စိုးမိုးပြီး သင်၏အခြေအနေကို ပြောင်းလဲနိုင်သည်ဟုဖြစ်သည်။ ယင်းက သင့်အား မှန်ကန်သော ရွေးချယ်မှုများပြုစေပြီး ဘုရားသခင်ကို ကျိုးနွံနာခံနိုင်စေကာ သူ၏ အသိအမှတ်ပြုခြင်းရစေသည်။ ဤကဲ့သို့သော စိတ်နှလုံးသည် အမှန်တကယ်ကို အဖိုးတန်လေသည်။ သင့်တွင် ဤကဲ့သို့ရိုးသားသော စိတ်နှလုံးရှိပါက ဤသည်မှာ သင်နေထိုင်သင့်သည့် အခြေအနေ၊ သင်ပြုမူနေထိုင်သင့်သည့်ပုံနှင့် သင့်ကိုယ်သင် ပေးဆပ်သင့်သည့်ပုံ ဖြစ်သည်။ သင်သည် ဤသီချင်းစာသားများကို နှံ့နှံ့စပ်စပ် ချင့်ချိန်စဉ်းစားသင့်သည်။ မည်သည့်စာကြောင်းကမျှ တိုက်ရိုက်အဓိပ္ပာယ်တမျှ မရိုးရှင်းပေ။ သည့်ပြင် ယင်းကို ချင့်ချိန်စဉ်းစားပြီးနောက် သင်အမှန်တကယ် နားလည်သွားပါက တစ်စုံတစ်ခုကို သင်ရပြီးဖြစ်လိမ့်မည်။

သီချင်းစာသားနောက်တစ်ကြောင်းကို ကြည့်ကြစို့။ “အရာခပ်သိမ်း၌ သင်၏အကြွင်းမဲ့ သစ္စာစောင့်သိခြင်းဖြင့် ဘုရားသခင်၏ ရည်ရွယ်ချက်များကို ဖြည့်ဆည်းလော့”။ ဤစာသားများတွင် လက်တွေ့လုပ်ဆောင်ရန် လမ်းကြောင်းတစ်ခုရှိသည်။ လူအချို့သည် မိမိတို့၏ တာဝန်ထမ်းဆောင်ခြင်း တစ်လျှောက်တွင် အခက်အခဲများကို သူတို့ ရင်ဆိုင်တွေ့ကြုံရသောအခါ အပျက်သဘောဆောင်လာကြသည်။ သည့်ပြင် ယင်းက သူတို့၏တာဝန်ကို လုပ်ဆောင်ဖို့ စိတ်မပါဖြစ်စေသည်။ ဤလူများနှင့်ပတ်သက်၍ တစ်ခုခု မှားနေသည်။ ၎င်းတို့သည် ဘုရားသခင်အတွက် မိမိတို့ကိုယ်ကို စိတ်ရင်းမှန်ဖြင့် အသုံးခံနေကြခြင်းပင် ဟုတ်ပါ၏လော။ သူတို့သည် အခက်အခဲများကို ရင်ဆိုင်ကြုံတွေ့ရသောအခါ အဘယ်ကြောင့် အဆိုးမြင်လာကြကြောင်းနှင့် ပြဿနာများကို ဖြေရှင်းရန် သမ္မာတရားကို အဘယ်ကြောင့် မရှာနိုင်ရကြောင်းတို့အပေါ်တွင် ဆင်ခြင်သုံးသပ်သင့်သည်။ သူတို့သည် မိမိတို့ကိုယ်ကို ဆင်ခြင်သုံးသပ်နိုင်ပြီး သမ္မာတရားကို ရှာနိုင်ပါက သူတို့တွင် ရှိသော ပြဿနာများကို မြင်နိုင်လာလိမ့်မည်။ အကယ်စင်စစ်တွင် လူများအတွက် အကြီးမားဆုံး အခက်အခဲမှာ အဓိကအားဖြင့် ဖောက်ပြန်ပျက်စီးသော စိတ်သဘောထားတစ်ခု၏ ပြဿနာဖြစ်သည်။ အကယ်၍ သင်သည် သမ္မာတရားကို ရှာနိုင်ပါက သင်၏ဖောက်ပြန်ပျက်စီးသော စိတ်သဘောထားကို ပြင်ဖို့ လွယ်လိမ့်မည်။ သင်၏ဖောက်ပြန်ပျက်စီးသော စိတ်သဘောထားကို သင်ပြင်လိုက်သည်နှင့်တစ်ပြိုင်နက် ဘုရားသခင်၏ ရည်ရွယ်ချက်များကို အထမြောက်အောင် လုပ်ဆောင်ရန် အရာခပ်သိမ်း၌ သင်၏သစ္စာစောင့်သိမှုအလုံးစုံကို သင်ပေးနိုင်လိမ့်မည်။ “အရာခပ်သိမ်း” ဆိုသည်မှာ ယင်းသည် မည်သည့်အရာပင်ဖြစ်ပါစေ ဘုရားသခင်က သင့်ကို ပေးခဲ့သောအရာတစ်ခုဖြစ်စေ၊ ခေါင်းဆောင် သို့မဟုတ် အမှုဆောင်တစ်ဦးက သင့်အတွက် စီစဉ်ထားသည့်အရာတစ်ခုဖြစ်စေ၊ သင်မတော်တဆ ကြုံခဲ့ရသည့်အရာတစ်ခုဖြစ်စေ ယင်းက သင်လုပ်ဖို့ ရည်ရွယ်ထားသည့်အရာ ဖြစ်နေပြီး သင်၏တာဝန်ကို သင်ထမ်းဆောင်နိုင်သရွေ့ သင်၏ သစ္စာစောင့်သိမှုအလုံးစုံကို ပေးပြီး သင်လုပ်ဆောင်သင့်သည့် တာဝန်ဝတ္တရားကို ထမ်းဆောင်ကာ ဘုရားသခင်၏ ရည်ရွယ်ချက်များကို ဖြည့်ဆည်းခြင်းကို သင်၏စည်းမျဉ်း ဖြစ်အောင်လုပ်ခြင်း ဖြစ်လေသည်။ ဤစည်းမျဉ်းသည် အနည်းငယ် ကြီးကျယ်ခမ်းနားပြီး ၎င်းနှင့်အညီ လူများ နေထိုင်ရန်မှာ အနည်းငယ် ခဲယဉ်းသည်ဟု ထင်ရသည်။ ပို၍လက်တွေ့ကျသော ဝေါဟာရများနှင့်ပြောရလျှင် ယင်းသည် သင့်တာဝန်ကို ကောင်းစွာ ထမ်းဆောင်ခြင်းကို ဆိုလိုသည်။ သင့်တာဝန်ကို စောင့်ထိန်းခြင်းနှင့် ၎င်းကို ကောင်းစွာ ထမ်းဆောင်ခြင်းတို့သည် လုပ်ဆောင်ဖို့ လွယ်ကူသောအရာများ မဟုတ်ပေ။ ယင်းသည် ခေါင်းဆောင်တစ်ဦးဖြစ်သည်ဖြစ်စေ သို့မဟုတ် အမှုဆောင်တစ်ဦး ဖြစ်သည်ဖြစ်စေ၊ အခြားတာဝန်အချို့ ဖြစ်သည်ဖြစ်စေ သမ္မာတရားအချို့ကို သင်နားလည်ရမည်။ သမ္မာတရားကို နားမလည်ဘဲ သင့်တာဝန်ကို ကောင်းစွာ သင်ထမ်းဆောင်နိုင်သလော။ သမ္မာတရားစည်းမျဉ်းများကို စောင့်ထိန်းခြင်းမရှိဘဲ ယင်းကို သင်ကောင်းစွာ လုပ်ဆောင်နိုင်သလော။ အကယ်၍ သင်သည် သမ္မာတရား၏ ရှုထောင့်အားလုံးကို နားလည်ပြီး သမ္မာတရားစည်းမျဉ်းများအတိုင်း သင်လက်တွေ့လုပ်ဆောင်နိုင်ပါက သင်သည် သင့်တာဝန်ကို ကောင်းစွာ လုပ်ပြီးဖြစ်လိမ့်မည်၊ သင့်တာဝန်ကို စောင့်ထိန်းပြီးဖြစ်လိမ့်မည်၊ သမ္မာတရားစစ်မှန်မှုထဲသို့ ဝင်ရောက်ပြီးဖြစ်လိမ့်မည်။ ပြီးလျှင် သင်သည် ဘုရားသခင်၏ရည်ရွယ်ချက်များကို ဖြည့်ဆည်းနိုင်မည်။ ဤသည်မှာ လက်တွေ့လုပ်ဆောင်ရန် လမ်းကြောင်းဖြစ်သည်။ ဤသည်က လုပ်ဆောင်ဖို့ လွယ်ကူသလော။ သင် ထမ်းဆောင်သော တာဝန်သည် သင် ကျွမ်းကျင်ပြီး နှစ်သက်သည့်အရာတစ်ခု ဖြစ်ပါက ယင်းမှာ သင်၏ တာဝန်နှင့် ဝတ္တရားဖြစ်သည်ဟုလည်းကောင်း၊ ယင်းကို လုပ်ဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတသည့် အရာတစ်ခု ဖြစ်သည်ဟုလည်းကောင်း သင် ခံစားရသည်။ သင်သည် ဝမ်းမြောက်သည်၊ ပျော်ရွှင်သည်၊ စိတ်သက်သာရာရသည်။ ယင်းမှာ သင် လုပ်ဆောင်လိုစိတ်ရှိသည့်အရာတစ်ခု ဖြစ်ပြီး သင်သည် ယင်းကို သစ္စာစောင့်သိနိုင်ကာ ယင်းကို လုပ်ဆောင်ခြင်းအားဖြင့် သင်သည် ဘုရားသခင်ကို စိတ်ကျေနပ်စေသည်ဟု ခံစားရသည်။ သို့သော် တစ်နေ့နေ့တွင် သင် မကြိုက်နှစ်သက်သော သို့မဟုတ် ယခင်က တစ်ခါမျှ မထမ်းဆောင်ဖူးသော တာဝန်တစ်ခုကို သင် ရင်ဆိုင်ရသောအခါ ထိုအချိန်တွင် သင်သည် သစ္စာစောင့်သိနိုင်မည်လော။ ဤအရာက သင်သည် သမ္မာတရားကို လက်တွေ့လုပ်ဆောင်ခြင်း ရှိမရှိဟူသည်ကို စမ်းသပ်လိမ့်မည်။ ဥပမာအားဖြင့် သင်သည် ဓမ္မတေးအဖွဲ့တွင် သင်၏ တာဝန်ကို ထမ်းဆောင်နေသည် ဆိုကြပါစို့။ သင်သည် သီချင်းဆိုနိုင်သည်၊ ဤသည်မှာ သင် နှစ်သက်သည့်အရာဖြစ်ပြီး ဤတာဝန်ကို ထမ်းဆောင်လိုစိတ်ရှိသည်။ သင့်အား ဧဝံဂေလိတရားဟောရန်ကဲ့သို့သော အခြားတာဝန်တစ်ခုကို ပေးခဲ့ပြီး အလုပ်မှာ အနည်းငယ် ခက်ခဲပါက သင် ကျိုးနွံနာခံနိုင်မည်လော။ သင်သည် ဧဝံဂေလိတရားမဟောချင်သောကြောင့် “ကျွန်ုပ်က သီချင်းဆိုခြင်းကို နှစ်သက်ပါသည်” ဟူ၍သာ မပြတ် ပြောနေသည်။ ခေါင်းဆောင် သို့မဟုတ် အမှုဆောင်တစ်ဦးက “ဧဝံဂေလိတရားဟောခြင်းကို လေ့ကျင့်ပြီး သမ္မာတရားဖြင့် သင့်ကိုယ်သင် ပို၍ ပြင်ဆင်ပါ၊ ယင်းက သင်၏ အသက်တာ ကြီးထွားမှုအတွက် ပို၍ အကျိုးရှိလိမ့်မည်” ဟု ပြောဆိုလျက် သင့်ကို အားပေးပါက သင်သည် “ကျွန်ုပ်က သီချင်းဆိုခြင်းကို နှစ်သက်ပြီး ကခုန်ခြင်းကိုလည်း နှစ်သက်ပါသည်” ဟု မလျှော့တမ်း ပြောဆိုနေဆဲဖြစ်သည်။ ၎င်းတို့ မည်သို့ပင် မိတ်သဟာယဖွဲ့ပါစေ သင်သည် သွားရောက်၍ ဧဝံဂေလိတရားဟောလိုစိတ် မရှိပေ။ အဘယ်ကြောင့် သင် မသွားချင်သနည်း။ (စိတ်ဝင်စားမှုမရှိခြင်းကြောင့် ဖြစ်ပါသည်။) သင်သည် စိတ်ဝင်စားမှုမရှိသောကြောင့် မသွားချင်ပေ၊ ဤနေရာတွင် ပြဿနာမှာ အဘယ်အရာဖြစ်သနည်း။ သင်၏ နှစ်သက်မှုများနှင့် တစ်ကိုယ်ရေ အကြိုက်များအတိုင်း သင်၏ တာဝန်ကို သင် ရွေးချယ်ခြင်း ဖြစ်ပြီး သင်သည် ကျိုးနွံနာခံခြင်းမရှိပေ။ ကျိုးနွံနာခံမှု မရှိခြင်းသည် ပြဿနာ ဖြစ်သည်။ သင်သည် ဤပြဿနာကို ဖြေရှင်းရန် သမ္မာတရားကို မရှာဖွေပါက သင်သည် စစ်မှန်သော ကျိုးနွံနာခံခြင်း ရှိမည်မဟုတ်ပေ။ စစ်မှန်သော ကျိုးနွံနာခံခြင်းရှိရန် ဤအခြေအနေတွင် သင် မည်သို့ လုပ်ဆောင်သင့်သနည်း။ ဘုရားသခင်၏ ရည်ရွယ်ချက်များ အထမြောက်စေရန် သင် မည်သည့်အရာကို လုပ်ဆောင်နိုင်သနည်း။ ဤသည်မှာ သင်သည် သမ္မာတရား၏ ဤကဏ္ဍကို ရှာဖွေပြီး ချင့်ချိန်စဉ်းစားရန် လိုအပ်သည့်အချိန် ဖြစ်သည်။ သင်သည် အမှုအရာအားလုံးတွင် သစ္စာစောင့်သိလိုပြီး ဘုရားသခင်၏ ရည်ရွယ်ချက်များကို ဖြည့်ဆည်းလိုပါက တာဝန်တစ်ခုတည်းကို ထမ်းဆောင်ရုံမျှဖြင့် ယင်းကို သင် လုပ်ဆောင်၍မရပေ။ ဘုရားသခင် သင့်အား ပေးသည့် မည်သည့် တာဝန်ပေးစေခိုင်းချက်ကိုမဆို သင် လက်ခံရမည်။ ယင်းမှာ သင်၏ အကြိုက်နှင့် ကိုက်ညီပြီး သင်၏ စိတ်ဝင်စားမှုများနှင့် ကိုက်ညီသည်ဖြစ်စေ၊ သင် မနှစ်သက်သောအရာတစ်ခု ဖြစ်သည်ဖြစ်စေ၊ ယခင်က သင် တစ်ခါမျှ မလုပ်ဆောင်ဖူးသည့်အပြင် ခက်ခဲသည်ဟု မြင်သောအရာ ဖြစ်သည်ဖြစ်စေ သင်သည် ယင်းကို လက်ခံပြီး ကျိုးနွံနာခံသင့်သည်။ သင်သည် ယင်းကို လက်ခံရမည်သာမက တက်တက်ကြွကြွ ပူးပေါင်းဆောင်ရွက်ခြင်း၊ လုပ်ငန်းပိုင်းဆိုင်ရာ ကျွမ်းကျင်မှုများကို သင်ယူခြင်းနှင့် အတွေ့အကြုံများနှင့် ဝင်ရောက်မှုကို ရရှိခြင်းတို့ကိုလည်း ပြုလုပ်ရမည်။ သင်သည် အခက်အခဲ သို့မဟုတ် မောပန်းနွမ်းနယ်မှု၊ အရှက်ရခြင်း သို့မဟုတ် အပယ်ခံရခြင်းတို့ကို ခံစားရလျှင်ပင် ယင်းကို သစ္စာစောင့်သိစွာ ထမ်းဆောင်ရမည်။ ဤနည်းလမ်းဖြင့် လက်တွေ့လုပ်ဆောင်ခြင်းအားဖြင့်သာ သင်သည် အမှုအရာအားလုံးတွင် သစ္စာစောင့်သိနိုင်မည်ဖြစ်ပြီး ဘုရားသခင်၏ ရည်ရွယ်ချက်များကို ဖြည့်ဆည်းနိုင်မည် ဖြစ်သည်။ သင်သည် ယင်းကို သင်၏ ကိုယ်ပိုင်လုပ်ငန်းအဖြစ် မဟုတ်ဘဲ သင်၏ တာဝန်အဖြစ် ထမ်းဆောင်ရမည်။ တာဝန်ကို သင်မည်သို့ နားလည်သင့်သနည်း။ တာဝန်ဟူသည်မှာ ဖန်ဆင်းရှင်ဖြစ်သည့် ဘုရားသခင်က တစ်စုံတစ်ဦးကို လုပ်ဆောင်ရန် ပေးသည့်အရာတစ်ခုဖြစ်သည်။ ဤသည်မှာ လူများ၏တာဝန်များ ဖြစ်ပေါ်လာသည့်ပုံ ဖြစ်သည်။ သင့်ကို ဘုရားသခင်က ပေးသည့် တာဝန်ပေးစေခိုင်းချက်မှာ သင်၏တာဝန်ဖြစ်သည်၊ ထို့ပြင် သင်သည် ဘုရားသခင် တောင်းဆိုသည့်အတိုင်း သင့်တာဝန်ကို ထမ်းဆောင်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတလေသည်။ ဤတာဝန်သည် ဘုရားသခင်၏ တာဝန်ပေးစေခိုင်းချက်ဖြစ်ကြောင်း၊ ဤသည်မှာ သင့်အပေါ် ကျရောက်သည့် ဘုရားသခင်၏ ချစ်ခြင်းနှင့် ဘုရားသခင်၏ကောင်းချီး ဖြစ်ကြောင်း ရှင်းရှင်းလင်းလင်း သိပါက သင်သည် ဘုရားသခင်ကို ချစ်သောစိတ်နှလုံးဖြင့် သင့်တာဝန်ကို လက်ခံနိုင်လိမ့်မည်။ ထို့ပြင် သင့်တာဝန်ကို ထမ်းဆောင်သည်နှင့်အမျှ ဘုရားသခင်၏ ရည်ရွယ်ချက်များကို အလေးထားနိုင်လိမ့်မည်ဖြစ်ပြီး ဘုရားသခင် ကျေနပ်စေရန် အခက်အခဲများအားလုံးကို သင်ကျော်လွှားနိုင်လိမ့်မည်။ ဘုရားသခင်အတွက် မိမိတို့ကိုယ်ကို အစစ်အမှန် အသုံးခံကြသူများသည် ဘုရားသခင်၏ တာဝန်ပေးစေခိုင်းချက်ကို မည်သည့်အခါမျှ မငြင်းရပေ။ သူတို့သည် မည်သည့်တာဝန်ကိုမဆို မည်သည့်အခါမျှ မငြင်းရပေ။ ဘုရားသခင်က သင့်အား မည်သည့်တာဝန်ကို အပ်နှံသည်ဖြစ်စေ၊ မည်သည့်အခက်အခဲများ ပါဝင်ပတ်သက်သည်ဖြစ်စေ ယင်းကို သင်သည် မငြင်းသင့်ဘဲ လက်ခံသင့်သည်။ ဤသည်မှာ ဘုရားသခင်ကို ကျေနပ်စေရန်အလို့ငှာ သမ္မာတရားကို လက်တွေ့လုပ်ဆောင်ရန်နှင့် အရာခပ်သိမ်း၌ သစ္စာစောင့်သိရန် လက်တွေ့လုပ်ဆောင်မှု လမ်းကြောင်းဖြစ်သည်။ ဤနေရာတွင် အဓိကအချက်သည် မည်သည်နည်း။ “အရာခပ်သိမ်း၌” ဟူသောစကားလုံးများ ဖြစ်သည်။ “အရာခပ်သိမ်း” သည် သင်၏ဆန္ဒများနှင့် ကိုက်ညီချင်မှ ကိုက်ညီပေမည်၊ ထို့အပြင် သင် လုပ်ဆောင်လိုသော သို့မဟုတ် သင် လက်ခံရန် နှစ်သက်သည်ဟု ခံစားရသော အမှုအရာများ အမြဲတစေ ဖြစ်ချင်မှလည်း ဖြစ်မည်။ သင် ကျွမ်းကျင်မှုမရှိသည့်အပြင် လုပ်ဆောင်ရန် သင်ယူရမည့် အလုပ်တာဝန်အချို့ ရှိသည်၊ ခက်ခဲသော အချို့အရာများ ရှိသည်၊ သင် ဆင်းရဲဒုက္ခခံရန် လိုအပ်သည့် အခြားအရာများလည်း ရှိသည်။ သို့သော် မည်သည့်အရာပင်ဖြစ်စေ ယင်းသည် ဘုရားသခင်က သင့်ထံ အပ်နှံထားသည့် တစ်စုံတစ်ခုဖြစ်နေသရွေ့ သင်သည် ယင်းကို ဘုရားသခင်ထံမှ ခံယူသင့်သည်၊ ဤတာဝန်ကို ထမ်းဆောင်သင့်ပြီး သင်၏ သစ္စာစောင့်သိမှုကို ပူဇော်ဆက်ကပ်နိုင်ရန်နှင့် ဘုရားသခင်၏ ရည်ရွယ်ချက်များကို ဖြည့်ဆည်းပေးနိုင်ရန်အလို့ငှာ ယင်းကို ကောင်းမွန်စွာ ဖြည့်ဆည်းရာ၌ သင်၏စိတ်ကို နှစ်ထားသင့်သည်။ ဤသည်မှာ လက်တွေ့လုပ်ဆောင်ခြင်း လမ်းကြောင်း ဖြစ်သည်။ မည်သည်တို့ ဖြစ်ပျက်သည်ဖြစ်စေ သင်သည် သမ္မာတရားကို အစဉ်သဖြင့် ရှာဖွေရမည်၊ ဘုရားသခင်၏ ရည်ရွယ်ချက်များနှင့် မည်သည့် လက်တွေ့လုပ်ဆောင်ခြင်းမျိုးက ကိုက်ညီသည်ကို သင်သေချာသည်နှင့်တစ်ပြိုင်နက် ယင်းသည် သင်လက်တွေ့လုပ်ဆောင်သင့်သည့်နည်းဖြစ်သည်။ ဤသည်ကို လုပ်ခြင်းဖြင့်သာ သင်သည် သမ္မာတရားကို လက်တွေ့လုပ်ဆောင်နေခြင်း ဖြစ်ပြီး ဤနည်းလမ်းတစ်ခုတည်းဖြင့်သာ သင်သည် သမ္မာတရားလက်တွေ့ကျမှုထဲသို့ ဝင်ရောက်နိုင်သည်။

“ငါက ပွင့်လင်းပြီး တည်ကြည်သည်၊ လိမ်လည်လှည့်ဖြားခြင်း မရှိဘဲ အလင်းထဲတွင် နေထိုင်သည်” ဟူ၍ သီချင်းထဲမှ နောက်ထပ် စာတစ်ကြောင်းရှိသည်။ ဤလမ်းကြောင်းကို လူသားအား မည်သူ ပေးသနည်း။ (ဘုရားသခင်က ပေးပါသည်။) တစ်စုံတစ်ဦးသည် ပွင့်လင်းပြီး တည်ကြည်လျှင် သူသည် ရိုးသားသူတစ်ယောက်ဖြစ်သည်။ သူသည် သူ၏ စိတ်နှလုံးနှင့် ဝိညာဉ်ကို ဘုရားထံ လုံးဝ ဖွင့်ဟပြီးဖြစ်ကာ ဖုံးကွယ်စရာ တစ်ခုမျှ မရှိသလို မည်သည့်အရာထံမှ ပုန်းကွယ်စရာလည်း မလိုချေ။ သူသည် ဘုရားထံသို့ သူ၏ စိတ်နှလုံးကို လွှဲပြောင်းအပ်နှံကာ ဘုရားသခင်ကို ပြသပြီးဖြစ်သည်။ ဤသည်မှာ သူသည် ဘုရားသခင်ထံသို့ သူ၏ အလုံးစုံအား ပေးအပ်ပြီးဖြစ်သည်ဟု ဆိုလိုသည်။ သို့ဖြစ်၍ သူသည် ဘုရားသခင်နှင့် ဝေးကွာနိုင်ဦးမည်လော။ ဝေးကွာနိုင်မည်မဟုတ်ပေ။ ထို့ကြောင့် ဘုရားသခင်အား ကျိုးနွံနာခံရန် သူ့အတွက် လွယ်ကူသည်။ ထိုသူသည် လှည့်စားတတ်သည်ဟု ဘုရားသခင်က ဆိုလျှင် သူ ဝန်ခံသည်။ ထိုသူသည် မာနထောင်လွှားပြီး မိမိကိုယ်ကို အမှန်ထင်သည်ဟု ဘုရားသခင်က ဆိုလျှင် သူသည် ဤအရာကိုလည်း ဝန်ခံသည်။ ပြီးလျှင် ထိုသူသည် ဤအရာများကို ဝန်ခံလိုက်ပြီး ဤအတိုင်းထားလိုက်ခြင်း မဟုတ်ပေ။ ထိုသူသည် နောင်တရနိုင်သည်။ သမ္မာတရားစည်းမျဉ်းများကို အားထုတ်နိုင်သည်။ သူမှားသည်ကို သဘောပေါက်သည့်အခါတွင် ပြုပြင်နိုင်သည်။ ပြီးလျှင် သူ၏ အမှားများကို ပြင်ဆင်ပြောင်းလဲနိုင်သည်။ သတိမထားမိခင်တွင် သူ၏ မှားယွင်းသောနည်းများစွာကို သူပြုပြင်ပြီးဖြစ်လိမ့်မည်။ ပြီးလျှင် သူသည် မရိုးသားခြင်း၊ လှည့်ဖြားခြင်း၊ ဝတ်ကျေတမ်းကျေဆန်ခြင်းတို့ ပိုပို၍ လျော့နည်းလာလိမ့်မည်။ ဤသို့ အသက်ရှင်သရွေ့ သူသည် ပို၍ ပွင့်လင်းပြီး ဂုဏ်သရေရှိလာလေလေ ဖြစ်ကာ ရိုးသားသူတစ်ယောက်ဖြစ်လာခြင်း ပန်းတိုင်သို့ နီးကပ်လေလေ ဖြစ်လိမ့်မည်။ ဤသည်မှာ အလင်းတွင် အသက်ရှင်ခြင်းဆိုသည့် အဓိပ္ပာယ်ဖြစ်သည်။ ဤဂုဏ်ကျက်သရေအားလုံးကို ဘုရားသခင်က ရရှိသည်။ လူတို့က အလင်းတွင် အသက်ရှင်သောအခါ ယင်းသည် ဘုရားသခင်၏ လုပ်ဆောင်မှုဖြစ်သည်။ ယင်းမှာ လူတို့က ကြွားဝါရမည့် အရာတစ်ခုမဟုတ်ပေ။ လူတို့သည် အလင်းတွင် အသက်ရှင်သောအခါ သမ္မာတရားတိုင်းကို နားလည်ကြသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိကြသည်။ ၎င်းတို့ ကြုံရသော ပြဿနာတိုင်းတွင် သမ္မာတရားကို ရှာဖွေရန်၊ သမ္မာတရားကို လက်တွေ့လုပ်ဆောင်ရန် သိရှိကြပြီး အသိစိတ်၊ ဆင်ခြင်တုံတရားတို့ဖြင့် အသက်ရှင်ကြသည်။ ၎င်းတို့ကို ဖြောင့်မတ်သောလူများဟု မခေါ်နိုင်သော်လည်း ဘုရားသခင်၏ အမြင်တွင် ၎င်းတို့သည် လူသားပုံသဏ္ဌာန်အချို့ရှိပြီး အနည်းဆုံးအနေဖြင့် ၎င်းတို့၏ စကားများနှင့် လုပ်ဆောင်ချက်များသည် ဘုရားသခင်ကို တုပယှဉ်ပြိုင်ခြင်း မရှိ။ ၎င်းတို့အပေါ်သို့ အမှုအရာများ ကျရောက်သောအခါ သမ္မာတရားကို ရှာဖွေနိုင်ပြီး ၎င်းတို့တွင် ဘုရားသခင်ကို ကျိုးနွံနာခံသော စိတ်နှလုံး ရှိကြသည်။ ထို့ကြောင့် ၎င်းတို့သည် အတော်အတန် လုံခြုံပြီး စိတ်ချရကာ ဘုရားသခင်ကို သစ္စာဖောက်နိုင်ခြေမရှိပေ။ ၎င်းတို့သည် သမ္မာတရားကို အလွန် အလေးအနက် နားလည်ခြင်းမရှိသော်လည်း လိုက်နာနိုင်ပြီး ကျိုးနွံနာခံနိုင်ကြသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးရှိပြီး မကောင်းမှုကို ရှောင်ကြဉ်နိုင်ကြ၏။ ၎င်းတို့ကို အလုပ်၊ သို့မဟုတ် တာဝန်တစ်ခုပေးသောအခါ ၎င်းတို့သည် စိတ်နှလုံးအကြွင်းမဲ့၊ ဉာဏ်ရှိသမျှဖြင့် တတ်နိုင်သမျှ အစွမ်းကုန် လုပ်ဆောင်ကြသည်။ ဤသို့သောသူမျိုးသည် ယုံကြည်ထိုက်ပြီး ဘုရားသခင်က ထိုသူကို ယုံကြည်မှုရှိသည်။ ဤသို့သောလူတို့သည် အလင်း၌ အသက်ရှင်သည်။ အလင်းတွင် အသက်ရှင်သူတို့သည် ဘုရားသခင်၏ စိစစ်ခြင်းကို လက်ခံနိုင်သလော။ ၎င်းတို့၏ စိတ်နှလုံးကို ဘုရားသခင်ထံမှ ဖုံးကွယ်ထားကောင်း ထားနိုင်သေးသလော။ ဘုရားသခင်ကို မပြောပြနိုင်သည့် လျှို့ဝှက်ချက်များ ရှိသေးသလော။ ကလိမ်ကကျစ်ကျကာ လျှို့ဝှက်သောလှည့်ကွက်များ ရှိသေးသလော။ မရှိပေ။ ၎င်းတို့သည် ဘုရားသခင်ထံသို့ မိမိတို့၏ စိတ်နှလုံးကို အပြည့်အဝ ဖွင့်ဟပြီးဖြစ်ကာ ၎င်းတို့ ဖုံးကွယ်ထားသေးသည့်အရာ တစ်ခုမျှ မရှိချေ၊ သို့မဟုတ် မမြင်အောင် သိမ်းထားသည့်အရာ တစ်ခုမျှ မရှိချေ။ ၎င်းတို့သည် ဘုရားသခင်ကို ပွင့်ပွင့်လင်းလင်း အတွင်းရေး ပြောပြနိုင်သည်။ မည်သည့်အရာကိုမဆို ဘုရားသခင်နှင့် မိတ်သဟာယဖွဲ့နိုင်သည်။ အရာရာတိုင်းကို ဘုရားသခင်အား အသိပေးနိုင်သည်။ ၎င်းတို့က ဘုရားသခင်ကို မပြောပြမည့်အရာ၊ ဘုရားသခင်ကို မပြသမည့်အရာ မရှိပေ။ လူတို့သည် ဤစံနှုန်းပြည့်မီနိုင်သောအခါ ၎င်းတို့၏ အသက်တာများသည် လွယ်ကူ၊ လွတ်လပ်ပြီး လွတ်မြောက်လာကြသည်။

ကောက်နုတ်ချက် (၃၇)

မိမိတာဝန်များကို ထမ်းဆောင်ရာတွင် အခြေခံသော မူလအရင်းခံစည်းမျဉ်းများသည် မည်သည့်အရာများ ဖြစ်သနည်း။ လူတစ်ဦးသည် စံနှုန်းများ၊ စည်းမျဉ်းများနှင့် ဘုရားသခင့်အိမ်တော်၏ တောင်းဆိုချက်များနှင့်အညီ ပြုမူရမည်၊ သမ္မာတရားအတိုင်း လက်တွေ့လုပ်ဆောင်ရမည်ဖြစ်ပြီး ဘုရားနှုတ်ကပတ်တော်နှင့် သမ္မာတရားကို အသုံးပြုခြင်းအားဖြင့်၊ စည်းမျဉ်းများအတိုင်း ဘုရားအိမ်တော်၏ အလုပ်နှင့် အကျိုးစီးပွားများကို ကာကွယ်ခြင်းအားဖြင့် မိမိတို့၏ စိတ်နှလုံး၊ အားအင်ရှိသမျှဖြင့် မိမိတို့၏ ကိုယ်ပိုင်တာဝန်များကို ကောင်းစွာ ထမ်းဆောင်ရမည်။ ထိုအခါ လူတစ်ဦးသည် မိမိကိုယ်ကိုအတွက် ယေဘုယျအားဖြင့် မည်သို့ပြုမူသနည်း။ သူတို့၏လုပ်ရပ်များတွင် သူတို့၏အကျိုးစီးပွားများကို ဦးစားပေးလျက်၊ အခြားသူများအားလုံး၏အထက်တွင် သူတို့ကိုယ်ကိုယ် ထားလျက် သူတို့စိတ်ကျေနပ်သလို ဘာမဆို သူတို့ လုပ်ကြသည်။ သူတို့ကိုယ်ပိုင်အကျိုးစီးပွားအတွက် ဘာမဆို သူတို့ လုပ်ကြသည်၊ သူတို့၏ တစ်ကိုယ်ကောင်းဆန်သော ဇာတိပကတိသွေးသားဆန္ဒများ ပြည့်ဝစေဖို့ လုံးဝ ပြုမူကြပြီး တရားမျှတမှု၊ အသိစိတ်နှင့် ဆင်ခြင်တုံတရားတို့ကို စိုးစဉ်းမျှပင် ထည့်သွင်းစဉ်းစားခြင်း မရှိပါ။ ထိုကဲ့သို့သောအရာများသည် သူတို့၏စိတ်နှလုံးများထဲတွင် မရှိကြပါ။ သူတို့သည် စာတန်ဆန်သောစိတ်သဘောထားတစ်ခုနောက်သို့သာ လိုက်ကြပြီး လူသား၏ကြိုက်နှစ်သက်မှုများအတိုင်း ပြုမူကြသည်၊ အဘက်ဘက်မှ ကျိတ်ကြံကြပြီး စာတန်ဆန်သောအတွေးအမြင်များနှင့်အညီ နေထိုင်ကြသည်။ ဤသည်မှာ မည်သည့် အသက်ရှင်နေထိုင်နည်းမျိုးဖြစ်သနည်း။ စာတန်၏ အသက်ရှင်နေထိုင်နည်းဖြစ်ပါသည်။ ဘုရားသခင်နောက်လိုက်သောအခါနှင့်မိမိ၏တာဝန်များကို ထမ်းဆောင်သောအခါ သမ္မာတရားစည်းမျဉ်းများအတိုင်း ပြုမူသင့်သည်။ အနည်းဆုံးအနေဖြင့် အသိစိတ်နှင့် ဆင်ခြင်တုံတရားရှိရမည်။ ဤသည်မှာ မရှိမဖြစ်လိုအပ်သောအနည်းဆုံးဖြစ်သည်။ လူအချို့က “ယနေ့ ငါစိတ်မကြည်လင်သောကြောင့် ဤကိစ္စကို ပြီးစလွယ်သာ လုပ်ဆောင်လိုသည်” ဟု ပြောကြသည်။ ဤသည်မှာ အသိစိတ်အတိုင်း ကိစ္စများကို လုပ်ခြင်းလော။ (မဟုတ်ပါ။) သင်ပြီးစလွယ်လုပ်ချင်သောအချိန်များတွင် သင်သည် ဤသည်ကို သတိရှိနေသလော။ (ကျွန်ုပ်တို့ သတိရှိနေပါသည်။) ယင်းကို သင်သတိရှိမနေသောအချိန်များရှိသလော။ (ဟုတ်ကဲ့၊ ရှိပါသည်။) ထိုအခါ ဤသို့ ဖြစ်ပြီးသည့်နောက်တွင် သင့်ကိုယ်သင် စစ်ဆေးနိုင်ပြီး ဤသည်ကို ရှာဖွေတွေ့ရှိနိုင်သလော။ (အနည်းငယ်လုပ်နိုင်ပါသည်။) သင်သည် သင်ပြီးစလွယ်လုပ်ခဲ့ကြောင်း ရှာဖွေတွေ့ရှိပြီးနောက်တွင် နောက်တစ်ကြိမ် ဝတ်ကျေတမ်းကျေလုပ်မည့် အလားတူ စိတ်ကူးအကြံများ သင့်တွင် ရှိပါက ၎င်းတို့ကို သင်သည် ပုန်ကန်ဆန့်ကျင်နိုင်ပြီး ဖြေရှင်းနိုင်ပါသလော။ (ဤစိတ်ကူးအကြံများကို ကျွန်ုပ် သတိထားမိသောအချိန်တွင် ထိုအကြံများကို အနည်းငယ် ပုန်ကန်ဆန့်ကျင်နိုင်ပါသည်။) သင့်ကိုယ်ပိုင်အတွေးများနှင့် ဆန္ဒများအား ပုန်ကန်ဆန့်ကျင်သည့် အချိန်တိုင်း တိုက်ပွဲတစ်ခုဖြစ်ပွားလိမ့်မည်။ အကယ်၍ သင်၏တစ်ကိုယ်ကောင်းဆန်သောဆန္ဒများက ဤတိုက်ပွဲအဆုံးသတ်တွင် အောင်နိုင်သွားပါက သင်သည် ဘုရားသခင်ကို ရည်ရွယ်ချက်ရှိရှိ ဆန့်ကျင်ပြီး သင့်တွင် အန္တရာယ်ရှိနေပြီဖြစ်သည်။ သင်က ဘုရားသခင်ကို ယုံကြည်သည်မှာ ဆယ်နှစ်ခန့်ကြာပြီဟု ဆိုကြပါစို့။ ပထမသုံးနှစ်လုံးလုံး သင်သည် တော်စွလျော်စွ ကြုံရာကျပန်းနေပြီး အနည်းငယ် အလေးအနက်ထားသည်၊ သို့သော် သုံးနှစ်ကျော်သွားသောအခါ ဘုရားသခင်ကို ယုံကြည်ရာတွင်မိမိသည် သမ္မာတရားကို လက်တွေ့လုပ်ဆောင်ရမည်၊ သမ္မာတရားစစ်မှန်မှုထဲသို့ ဝင်ရောက်ရမည်၊ ပြီးလျှင် မိမိ၏ဇာတိပကတိကို ပုန်ကန်ဆန့်ကျင်ရမည်ဟု သင်သဘောပေါက်လာသည်။ ထို့နောက် သင့်ကိုယ်ပိုင်ဖောက်ပြန်ပျက်စီးခြင်းနှင့် မလိုတမာစိတ်နှင့် သင်၏ကိုယ်ပိုင်ကောက်ကျစ်စဉ်းလဲပြီး မာနထောင်လွှားသောသဘာဝတို့ကို တစ်စတစ်စ မှတ်မိစပြုလာသည်။ ထိုအချိန်တွင် သင်သည် သင့်ကိုယ်သင် အစစ်အမှန်သိလာပြီဖြစ်သည်။ သင့်ကိုယ်ပိုင်ဖောက်ပြန်ပျက်စီးသောအနှစ်သာရကို သင်သိသည်။ သမ္မာတရားကို လက်ခံခြင်းသည် အလွန်အမင်း လိုအပ်သည်၊ သင်၏ဖောက်ပြန်ပျက်စီးသောစိတ်သဘောထားများကို ဖြေရှင်းဖို့ အရေးပါသည်ဟု သင်ခံစားရသည်။ ပြီးလျှင် ဤအကြိမ်တွင်သာ သမ္မာတရားစစ်မှန်မှု မရှိခြင်းသည် အတော် သနားစဖွယ်ကောင်းသည်ဟု သင်ခံစားရသည်။ သူတို့၏ဖောက်ပြန်ပျက်စီးခြင်းကို ထုတ်ဖော်ခံရသည့်အချိန်တိုင်း သူတို့၏ စိတ်နှလုံးထဲတွင် တိုက်ပွဲတစ်ပွဲဆင်နွှဲခဲ့ပြီးသော်ငြားလည်း ဤတိုက်ပွဲများ တစ်ခုချင်းစီတိုင်းတွင် သူတို့သည် သူတို့၏ကိုယ်ပိုင်တစ်ကိုယ်ကောင်းဆန်သောဆန္ဒများကို အနိုင်မယူနိုင်ဘဲ သူတို့၏ကိုယ်ပိုင်ကြိုက်နှစ်သက်မှုများအတိုင်း ပြုမူနေဆဲဖြစ်သည်။ အမှန်တွင် သူတို့၏စိတ်နှလုံးထဲ၌ စာတန်၏စိတ်သဘောထားက ဦးဆောင်နေဆဲဖြစ်သည်ကို သူတို့ကိုယ်သူတို့ ကောင်းစွာသိကြပြီး ထို့ကြောင့်လည်း သမ္မာတရားကို လက်တွေ့လုပ်ဆောင်ဖို့ ခက်ခဲနေသည်။ ဤသည်က သူတို့တွင် သမ္မာတရားစစ်မှန်မှုတစ်စုံတစ်ရာ မရှိကြောင်းကို သက်သေပြပြီး နောက်ဆုံးတွင် သူတို့ ကယ်တင်ခြင်းခံရနိုင်မရနိုင်ကို ပြောဖို့ အလွန်ခက်ခဲသည်။ သင့်တွင် အမှန်တကယ် စိတ်ဆန္ဒရှိပါက သင်နားလည်သောသမ္မာတရားများကို လက်တွေ့လုပ်ဆောင်သင့်သည်၊ ဤသမ္မာတရားများကို သင်လက်တွေ့လုပ်ဆောင်သောအခါ မည်သည့်ဖောက်ပြန်ပျက်စီးသောစိတ်သဘောထားများက သင့်ကို ပိတ်ဆို့ဟန့်တားထားပါစေ သင်သည် ဘုရားသခင်ထံ အမြဲတမ်း ဆုတောင်းပြီး သူ့ကို အားကိုးသင့်သည်၊ ဖောက်ပြန်ပျက်စီးသောစိတ်သဘောထားများကို ဖြေရှင်းဖို့ သမ္မာတရားကို ရှာဖွေသင့်သည်၊ ၎င်းတို့ကို တိုက်ထုတ်ရဲသင့်ပြီး သင့်ဇာတိပကတိကို ပုန်ကန်ဆန့်ကျင်ရဲသင့်သည်။ ဤယုံကြည်မှုမျိုး သင့်တွင် ရှိပါက သင်သည် သမ္မာတရားကို လက်တွေ့လုပ်ဆောင်နိုင်ပါသည်။ တစ်ခါတစ်ရံတွင် သင်ရှုံးနိမ့်သောအချိန်များရှိလိမ့်မည်ဖြစ်သော်လည်း သင်သည် စိတ်ပျက်အားလျှော့လာလိမ့်မည်မဟုတ်ဘဲ စာတန်ကို အောင်ပွဲခံဖို့အလို့ငှာ ဘုရားသခင်ကို ကြည်ညိုလေးစားပြီး ဘုရားသခင်ထံ ဆုတောင်းခြင်းအပေါ်တွင် မှီခိုအားထားနိုင်ဆဲပင် ဖြစ်လိမ့်မည်။ ဤကဲ့သို့ နှစ်ပေါင်းအတော်ကြာအောင် တွန်းလှန်တိုက်ခိုက်လျက်ဖြင့် သင့်ဇာတိပကတိအပေါ် သင်အောင်နိုင်ပြီး သမ္မာတရားကို လက်တွေ့လုပ်ဆောင်သည့်အချိန်များသည် တိုးလာလိမ့်မည်ဖြစ်ပြီး သင်ရှုံးနိမ့်သောအချိန်များသည် တဖြည်းဖြည်း လျော့နည်းလာလိမ့်မည်။ ရံဖန်ရံခါတွင် သင်ရှုံးနိမ့်လျှင်တောင်မှ သင်သည် အပျက်သဘောဆောင်မသွားတော့ဘဲ သမ္မာတရားကို သင်လက်တွေ့လုပ်ဆောင်နိုင်သည့်အချိန်အထိ ဘုရားသခင်ထံ ဆက်လက် ဆုတောင်းပြီး သူ့ကို ကြည်ညိုလေးစားသွားလိမ့်မည်။ ဤသည်မှာ သင့်အတွက် မျှော်လင့်ချက်ရှိသည်၊ တိမ်များ ကင်းပျောက်လွင့်စင်သွားပြီး သင်သည် ကောင်းကင်ပြာကို မြင်နိုင်သည်ဟု ဆိုလိုသည်။ သင်သမ္မာတရားကို လက်တွေ့လုပ်ဆောင်သောအခါ သင်အောင်မြင်သောအချိန်များ ရှိနေသရွေ့ သင်သည် စိတ်ဆန္ဒရှိပြီး ကယ်တင်ခြင်းခံရနိုင်ဖို့ မျှော်လင့်ချက်ရှိသောသူတစ်ယောက်ဖြစ်သည်ဟု ဤသည်က သက်သေပြသည်။ သမ္မာတရားကို လိုက်စားသောလူများသည် ယင်းကို လက်တွေ့လုပ်ဆောင်သောအခါ ရှုံးနိမ့်မှုများစွာကို ကျော်ဖြတ်ပြီးနောက်မှ နောက်ဆုံးတွင်သာ သမ္မာတရားစစ်မှန်မှုထဲသို့ ဝင်ရောက်ကြသည်။ လူတစ်ဦးသည် ရှုံးနိမ့်သည့်အကြိမ်ရေမည်မျှများပါစေ၊ မည်မျှ အပျက်သဘောဆောင်ပါစေ သူသည် ဘုရားသခင်ထံ မှီခိုအားထားပြီး ဘုရားသခင်ကို ကြည်ညိုလေးစားနေသရွေ့ သူ့တွင် သူ အောင်မြင်သောအချိန်များ အမြဲတမ်း ရှိနေကြလိမ့်မည်။ သူသည် အကြိမ်ပေါင်း မည်မျှ ထပ်တလဲလဲ ကျရှုံးနေပါစေ၊ လက်မြှောက်အရှုံးမပေးသရွေ့ သူ့အတွက် မျှော်လင့်ချက်ရှိနေဆဲဖြစ်မည်။ သူသည် သမ္မာတရားကို လက်တွေ့လုပ်ဆောင်နိုင်သည်၊ စည်းမျဉ်းများအတိုင်း ပြုမူနိုင်သည်၊ အထူးသဖြင့် သူ၏တာဝန်များကို ထမ်းဆောင်ခြင်းနှင့်စပ်လျဉ်း၍ အဓိကကိစ္စများတွင် စာတန်နှင့် ညှိနှိုင်းပြီး အပေးအယူမလုပ်၊ သူ၏သက်သေထွက်ဆိုချက်အတွက် ခိုင်ခိုင်မာမာ ရပ်တည်ပေးလျက် သူ၏တာဝန်များအပေါ် လက်မလျှော့ဟု အမှန်တကယ် ရှာဖွေတွေ့ရှိသည့်နေ့ရက်သို့ ရောက်လာသောအခါ ထိုအချိန်တွင် သူ့အတွက် ကယ်တင်ခြင်းခံရဖို့ မျှော်လင့်ချက် အပြည့်အဝရှိသည်။

သင်သမ္မာတရားကို လက်တွေ့လုပ်ဆောင်သည့်အချိန်တိုင်း သင်သည် ကိုယ်တွင်းတိုက်ပွဲတစ်ခုကို ဖြတ်သန်းရလိမ့်မည်။ သမ္မာတရားကို သင်တို့လက်တွေ့လုပ်ဆောင်ရာတွင် သင်တို့အထဲမှ တစ်ယောက်ယောက်သည် တိုက်ပွဲတစ်စုံတစ်ရာကို မတွေ့ကြုံဖူးသလော။ လုံးဝ မကြုံဖူးပါ။ လူတစ်ယောက်သည် သမ္မာတရားစစ်မှန်မှုထဲသို့ ဝင်ရောက်ပြီးဖြစ်ပြီး ဖောက်ပြန်ပျက်စီးသောစိတ်သဘောထားတစ်ခုမျှ မထုတ်ဖော်လုနီးပါး ဖြစ်မှသာ ထိုသူတွင် ပင်ကိုအားဖြင့် တိုက်ပွဲကြီးကြီးမားမားများ မရှိနိုင်မည်ဖြစ်သည်။ သို့ရာတွင် အထူးအခြေအနေများနှင့် ဆက်စပ်စဉ်းစားရမည့်အခြေအနေများအချို့တွင် သူသည် အနည်းငယ် တိုက်ပွဲဝင်နေဦးမည်ဖြစ်သည်။ ဆိုလိုသည်မှာ လူတစ်ဦးက သမ္မာတရားကို ပို၍ နားလည်လေလေ တိုက်ပွဲနည်းလေလေဖြစ်ပြီး သမ္မာတရားကို နားလည်ခြင်းနည်းပါးလေလေ ထိုသူတွင် တိုက်ပွဲများပိုများလေလေဖြစ်သည်။ အထူးသဖြင့် ယုံကြည်သူအသစ်များနှင့်ဆိုလျှင် သမ္မာတရားကို သူတို့ လက်တွေ့လုပ်ဆောင်သောအချိန်တိုင်း သူတို့၏စိတ်နှလုံးများထဲရှိ တိုက်ပွဲများအားလုံးသည် အလွန်အမင်း ပြင်းထန်ရမည်။ အဘယ်ကြောင့် ပြင်းထန်ရသနည်း။ အကြောင်းမှာ လူများတွင် ၎င်းတို့ကိုယ်ပိုင်ကြိုက်နှစ်သက်မှုများနှင့် ဇာတိပကတိသွေးသားဆန္ဒအရ ရွေးချယ်မှုများရှိရုံသာမက၊ သူတို့ကို ဆွဲထားသောဖောက်ပြန်ပျက်စီးသည့်စိတ်သဘောထားများအပြင် သူတို့တွင် အမှန်တကယ် အခက်အခဲများလည်း ရှိကြသည်။ သင်နားလည်သောသမ္မာတရား၏ရှုထောင့်တိုင်းအတွက် သင့်ကို ပိတ်ဆို့ဟန့်တားထားသည့် ဤရှုထောင့်လေးခုတို့နှင့် သင်တိုက်ပွဲဝင်ရမည်။ ဆိုလိုသည်မှာ သမ္မာတရားကို သင်လက်တွေ့မလုပ်ဆောင်မီ သင်သည် အနည်းဆုံး ဤပိတ်ဆို့ဟန့်တားထားသည့်အတားအဆီး သုံးခု သို့မဟုတ် လေးခုတို့ကို ကျော်ဖြတ်ရမည်။ သင်တို့၏ဖောက်ပြန်ပျက်စီးသောစိတ်သဘောထားများနှင့် ဆက်တိုက်တိုက်ပွဲဝင်ရသည့် ဤအတွေ့အကြုံမျိုး သင်တို့တွင် ရှိပါသလော။ သမ္မာတရားကို လက်တွေ့လုပ်ဆောင်ဖို့နှင့် ဘုရားအိမ်တော်၏အကျိုးစီးပွားတို့ကို ကာကွယ်ပေးဖို့ သင်တို့လိုအပ်သောအခါ သင်တို့၏ဖောက်ပြန်ပျက်စီးသော စိတ်သဘောထားများ၏ အကန့်အသတ်ကို သင်တို့သည် ကျော်လွန်ပြီး သမ္မာတရားဘက်ခြမ်းတွင် ရပ်တည်နိုင်ပါသလော။ ဥပမာအနေဖြင့် သင်သည် အသင်းတော်သန့်စင်ခြင်းအလုပ်ကို လုပ်ဖို့အတွက် တစ်စုံတစ်ဦးနှင့်အတူ ပူးပေါင်းဆောင်ရွက်သော်လည်း ထိုသူက ဘုရားသခင်သည် လူများကို အတတ်နိုင်ဆုံး ကယ်တင်ကြောင်းနှင့် ကျွန်ုပ်တို့သည် လူများကို ချစ်ခြင်းမေတ္တာဖြင့် ဆက်ဆံရမည်ဖြစ်ပြီး သူတို့ကို နောင်တရဖို့အခွင့်အလမ်းများ ပေးရမည်ဖြစ်ကြောင်းတို့ကို ညီအစ်ကိုမောင်နှမများအား အမြဲတမ်း မိတ်သဟာယဖွဲ့သည်။ သူ၏မိတ်သဟာယဖွဲ့ခြင်းနှင့်ပတ်သက်ပြီး တစ်ခုခု မှားယွင်းနေသည်ဟု သင်သတိထားမိလာပြီး သူပြောသောစကားလုံးများသည် အလွန်မှန်ကန်သယောင်ထင်ရသော်လည်း သူက ရည်ရွယ်ချက်များနှင့် ရည်မှန်းချက်ပန်းတိုင်များကို စိတ်ထဲတွင်ထားရှိကြောင်း၊ မည်သူတစ်ဦးတစ်ယောက်ကိုမျှစိတ်မကျေမနပ်ဖြစ်စေဖို့ ဆန္ဒမရှိကြကြောင်းနှင့် အမှုတော်အစီအစဉ်များကို မထမ်းဆောင်ချင်ကြကြောင်းတို့ကို အသေးစိတ်စိတ်ဖြာလေ့လာပြီး သင်ရှာဖွေတွေ့ရှိသွားသည်။ သူက ဤကဲ့သို့ မိတ်သဟာယပြုသောအခါ ဝိညာဉ်ရင့်ကျက်မှုနည်းပါးပြီး ပိုင်းခြားသိမြင်မှုမရှိသောလူများသည် သူတို့ကြောင့် စိတ်အနှောင့်အယှက်ဖြစ်လိမ့်မည်ဖြစ်ပြီး စည်းမျဉ်းမရှိသောအပြုအမူဖြင့် ချစ်ခြင်းမေတ္တာကို အဆင်အခြင်မဲ့စွာ ပြသလိမ့်မည်၊ အခြားလူများကို ကောင်းစွာ သတိပြုရိပ်စားမိရန် အရေးမစိုက်ဘဲနှင့် အန္တိခရစ်များ၊ ဆိုးယုတ်သောလူများနှင့် မယုံကြည်သူများကို မထုတ်ဖော်ဘဲ သို့မဟုတ် သတင်းမပို့ဘဲဖြစ်နေလိမ့်မည်။ ဤသည်မှာ အသင်းတော်သန့်စင်ခြင်းအလုပ်အတွက် အဟန့်အတားတစ်ခုဖြစ်သည်။ အန္တိခရစ်များ၊ ဆိုးယုတ်သောလူများနှင့် မယုံကြည်သူများကို အချိန်မီ မဖယ်ရှားနိုင်ခဲ့ပါက ဘုရားသခင်က ရွေးချယ်ထားသောလူများက ဘုရားနှုတ်ကပတ်တော်များကို ပုံမှန်စားသောက်ခြင်းနှင့် သူတို့၏တာဝန်များကို ပုံမှန်ထမ်းဆောင်ခြင်းတို့ကို ထိခိုက်စေလိမ့်မည်ဖြစ်ပြီး ဘုရားသခင့်အိမ်တော်၏အကျိုးစီးပွားများကို ထိခိုက်စေလျက် အထူးသဖြင့် အသင်းတော်အလုပ်ကို အနှောင့်အယှက်ဖြစ်စေပြီး ပျက်စီးစေလိမ့်မည်။ ဤကဲ့သို့သောအချိန်တွင် သင်မည်ကဲ့သို့လက်တွေ့လုပ်ဆောင်သင့်သနည်း။ ပြဿနာကို သင်သတိထားမိသောအခါ သင်သည် ခိုင်ခိုင်မာမာရပ်တည်ပြီး ဤလူကို ဖော်ထုတ်ရမည်။ ထိုသူကို ရပ်တန့်အောင်လုပ်ရမည်ဖြစ်ပြီး အသင်းတော်၏အလုပ်ကို ကာကွယ်ပေးရမည်။ သင်က “ငါတို့သည် လုပ်ဖော်ကိုင်ဖက်များဖြစ်သည်။ ထိုသူကို ငါက တဲ့တိုးထုတ်ဖော်လိုက်ပြီး သူက လက်မခံခဲ့လျှင် ငါတို့အချင်းချင်း စကားများရန်ဖြစ်ရမည်မဟုတ်လော။ မဖြစ်ပေ၊ ငါထုတ်ပြော၍ မဖြစ်၊ ငါအနည်းငယ်ပို၍ လိမ္မာပါးနပ်မှဖြစ်မည်”ဟု တွေးဆကောင်းတွေးဆနေနိုင်သည်။ ထို့ကြောင့် သင်က ထိုသူကို ရိုးရှင်းသောသတိပေးချက်တစ်ခုပေးပြီး တိုက်တွန်းနှိုးဆော်သည့်စကားအချို့ ပြောလိုက်သည်။ သင်ပြောသည်ကို ကြားပြီးနောက်တွင် ယင်းကို ထိုသူက လက်မခံဘဲ သင့်ကို ချေပဖို့ အကြောင်းပြချက်များစွာကိုလည်း သွက်လက်စွာဖြင့် ရွတ်ဆိုပြကြသည်။ အကယ်၍ ထိုသူက လက်မခံပါက ဘုရားအိမ်တော်၏အလုပ်သည် ဆုံးရှုံးမှုများကို ခံရလိမ့်မည်။ သင်ဘာလုပ်သင့်သနည်း။ သင်သည် ဘုရားသခင်ထံ ဆုတောင်းပြီး “ဘုရားသခင်၊ ဤအရာကို ကျေးဇူးပြုပြီး ကြိုတင်၍အသေးစိတ်ပြင်ဆင်ပြီး စီစဉ်ညွှန်ကြားပါ။ ထိုသူကို ဆုံးမပဲ့ပြင်ပေးပါ၊ ကျွန်ုပ်လုပ်နိုင်တာ ဘာမှ မရှိပါ” ဟု ဆိုလော့။ ထိုသူကို သင်မရပ်တန့်နိုင်ဟု သင်ထင်သည်၊ ထို့ကြောင့် ထိုသူကို သင်သည် အတားအဆီးမရှိ လက်လွှတ်လိုက်သည်။ ဤသည်မှာ တာဝန်ခံသည့်အပြုအမူလော။ သမ္မာတရားကို သင်လက်တွေ့လုပ်ဆောင်သလော။ အကယ်၍ ထိုသူကို သင်မရပ်တန့်နိုင်ပါက ခေါင်းဆောင်များနှင့် လုပ်သားများထံသို့ ဤသည်ကို သင်အဘယ်ကြောင့် သတင်းမပို့ရသနည်း။ ဤကိစ္စကို စုဝေးပွဲတစ်ခုတွင် သင်တင်ပြပြီး ယင်းကိစ္စကို လူတိုင်း မိတ်သဟာယဖွဲ့စေပြီး ဆွေးနွေးစေဖို့ သင်အဘယ်ကြောင့် မလုပ်ရသနည်း။ အကယ်၍ ဤအရာကို သင်မလုပ်ပါက နောက်မှ သင့်ကိုယ်သင် အမှန်တကယ် အပြစ်တင်နေမည် မဟုတ်လော။ သင်က “ဤအရာကို ငါ မစီမံနိုင်ပါ။ ထို့ကြောင့် လျစ်လျူသာရှုလိုက်မည်။ ငါ လိပ်ပြာလုံသည်” ဟုဆိုပါက ထိုအခါတွင် သင့်တွင် မည်သို့သောစိတ်နှလုံးမျိုးရှိသနည်း။ ယင်းသည် အမှန်တကယ် ချစ်မြတ်နိုးသောစိတ်နှလုံးတစ်ခုလော သို့မဟုတ် အခြားလူများကို ထိခိုက်နစ်နာစေသောစိတ်နှလုံးတစ်ခုလော။ သင့်စိတ်နှလုံးသည် ထိုကဲ့သို့ကြောက်စရာကောင်းသောစိတ်နှလုံးတစ်ခုဖြစ်သည်။ အဘယ်ကြောင့်ဆိုသော် သင့်ထံ တစ်စုံတစ်ခုဖြစ်ပျက်သောအခါ လူများကို စိတ်မကျေမနပ်ဖြစ်စေမည်ကို သင်ကြောက်ရွံ့ပြီး စည်းမျဉ်းများကို မလိုက်နာမစောင့်ထိန်းသောကြောင့်ဖြစ်သည်။ အမှန်မှာ ဤလူသည် ဤနည်းအတိုင်းပြုမူနေခြင်းတွင် သူ၏ကိုယ်ပိုင်ရည်မှန်းချက်ပန်းတိုင်ရှိကြောင်းနှင့် ဤကိစ္စနှင့်ပတ်သက်၍ ထိုသူကို သင်နားမထောင်နိုင်ကြောင်းတို့ကို သင်ကောင်းစွာ သိပါသည်။ သို့ရာတွင် စည်းမျဉ်းများကို လိုက်နာစောင့်ထိန်းဖို့နှင့် အခြားလူများကို အထင်အမြင်မမှားစေရန် ထိုသူကို ရပ်တန့်ပေးဖို့ သင်မတတ်နိုင်ပါ။ ပြီးလျှင် ဤသည်မှာ ဘုရားအိမ်တော်၏အကျိုးစီးပွားများကို အဆုံးစွန် ထိခိုက်နစ်နာစေသည်။ ဤအရာပြီးလျှင် သင့်ကိုယ်သင် အပြစ်တင်ခြင်းပင် ရှိမည်လော။ (အပြစ်တင်ပါမည်။) သင့်ကိုယ်သင် အပြစ်တင်ခြင်းက ဆုံးရှုံးမှုများကို ပြန်ရဖို့ သင့်ကို တတ်နိုင်စေမည်လော။ ယင်းတို့ကို ပြန်မရနိုင်တော့ပါ။ ထို့နောက်တွင် သင်သည် “ငါသည် ငါ့တာဝန်များကို မည်သို့ပင်ဖြစ်စေ ကျေပွန်ခဲ့ပြီးပြီဖြစ်သည်။ ပြီးလျှင် ဘုရားသခင်က သိသည်၊ ဘုရားသခင်က လူတွေကို အရိုးသားဆုံး စေ့စေ့စပ်စပ်ကြည့်ရှုစစ်ဆေးသည်” ဟု တွေးဆသည်။ ဤအရာများသည် မည်သို့သောစကားလုံးမျိုးနည်း။ ဤအရာများသည် လူသားနှင့် ဘုရားသခင်နှစ်ဦးလုံးကို လိမ်လည်လှည့်စားသည့် လှည့်ဖြားတတ်သော၊ ဆိုးယုတ်သောစကားလုံးများဖြစ်ကြသည်။ သင့်တာဝန်များကို သင်မဖြည့်ဆည်းရသေးပါ၊ ပြီးလျှင် သင်သည် ၎င်းတို့ကို ရှောင်ဖယ်ဖို့ အကြောင်းပြချက်များနှင့် ဆင်ခြေဆင်လက်များကို ရှာဖွေနေဆဲပင်ဖြစ်သည်။ ဤသည်မှာ လိမ်လည်လှည့်ဖြားပြီး ခေါင်းမာ၍ မလိုက်လျောခြင်းဖြစ်သည်။ ဤကဲ့သို့သောလူတစ်ဦးသည် ဘုရားသခင်ထံသို့ ရိုးသားမှုတစ်စုံတစ်ရာ ရှိမည်လော။ ထိုသူတို့ တရားမျှတစိတ်ရှိသလော။ (မရှိပါ။) ဤသည်မှာ အနည်းငယ်မျှပင် သမ္မာတရားကို လက်မခံသောလူတစ်ဦးဖြစ်သည်၊ စာတန်လိုအတန်းစားမျိုးဖြစ်သည့်လူတစ်ဦးဖြစ်သည်။ သင့်အပေါ်သို့ တစ်စုံတစ်ခု ကျရောက်သောအခါ သင်သည် လောကီဆိုင်ရာ ဆက်ဆံမှုများအတွက် အတွေးအခေါ်များဖြင့် ရှင်သန်ပြီး သမ္မာတရားကို လက်တွေ့မလုပ်ဆောင်ပေ။ အခြားလူများအား စိတ်အနှောင့်အယှက်ပေးမိမည်ကို သင် အစဉ် စိုးရွံ့သော်လည်း၊ ဘုရားသခင်အား ပုန်ကန်ပြစ်မှားမိမည်ကို သင် မကြောက်ရွံ့သကဲ့သို့ သင်၏ အပြန်အလှန်ဆက်ဆံရေးများကို ကာကွယ်ရန် ဘုရားအိမ်တော်၏ အကျိုးစီးပွားများကိုပင် စတေးလိမ့်မည်။ ဤသို့လုပ်ဆောင်ခြင်း၏ အကျိုးဆက်များမှာ အဘယ်နည်း။ သင်၏ အပြန်အလှန် ဆက်ဆံရေးများကို အတော်အတန် ကောင်းစွာ ကာကွယ်ပြီး ဖြစ်လိမ့်မည်ဖြစ်သော်လည်း ဘုရားသခင်ကို ပုန်ကန်ပြစ်မှားပြီး ဖြစ်လိမ့်မည်။ ဘုရားသခင်သည် သင့်အား ပစ်ပယ်လိမ့်မည်ဖြစ်ကာ သင့်အပေါ် စိတ်ဆိုးလိမ့်မည်။ ယှဉ်ကြည့်လျှင် မည်သည်က ပို၍ကောင်းသနည်း။ သင်မခွဲခြားနိုင်လျှင် သင်သည် လုံးဝ မရေမရာဖြစ်နေသည်။ သင်သည် သမ္မာတရားကို အနည်းငယ်မျှပင် နားမလည်သည်ကို သက်သေပြသည်။ သင်သည် လုံးဝ သတိမဝင်ဘဲ ဤသို့ဆက်သွားလျှင် အန္တရာယ်က အမှန်ပင် ကြီးမားသည်။ သင်သည် အဆုံးတွင် သမ္မာတရားကို မရယူနိုင်လျှင် ဆုံးရှုံးခြင်းကို ခံစားရမည့်သူမှာ သင်ဖြစ်လိမ့်မည်။ ဤကိစ္စတွင် သမ္မာတရားကို သင်မရှာဖွေဘဲ ကျရှုံးလျှင် နောင်တွင် သမ္မာတရားကို ရှာဖွေနိုင်လိမ့်မည်လော။ မရှာဖွေနိုင်သေးလျှင် ဆုံးရှုံးခြင်းကို ခံစားရမည့် ပြဿနာဖြစ်မည်မဟုတ်တော့ဘဲ သင်သည် အဆုံး၌ ဖယ်ရှားရှင်းလင်းခြင်းခံရလိမ့်မည်။ လူ့အကြိုက်လိုက်သူတစ်ဦး၏ ရည်ရွယ်ချက်နှင့် ရှုထောင့်အမြင် သင့်တွင် ရှိလျှင် အခြေအနေအားလုံးတွင် သင်သည် သမ္မာတရားကို လက်တွေ့လုပ်ဆောင်မည်မဟုတ်ပေ၊ သို့မဟုတ် စည်းမျဉ်းများကို စောင့်ထိန်းမည် မဟုတ်ပေ၊ ထို့ကြောင့် သင်သည် အစဉ် ကျရှုံးပြီး လဲကျလိမ့်မည်။ သင်သည် အသိတရားမရပါက မည်သည့်အခါမျှ သမ္မာတရားကို မလိုက်စားပါက သင်သည် မယုံကြည်သူတစ်ဦးဖြစ်ပြီး သမ္မာတရားနှင့် အသက်တို့ကို မည်သည့်အခါမျှ ရရှိလိမ့်မည် မဟုတ်ချေ။ သို့ဆိုလျှင် သင် မည်သည့်အရာကို လုပ်ဆောင်သင့်သနည်း။ ဘုရားအိမ်တော်၏ အကျိုးစီးပွားများ ပါဝင်သည့် ကိစ္စရပ်များဖြင့် ရင်ဆိုင်ရသည့်အခါတွင် သင်သည် စည်းမျဉ်းများကို ထိန်းသိမ်းနိုင်ရန်၊ သင့်လုပ်ဆောင်သင့်သည့်အရာကို လုပ်ဆောင်နိုင်ရန်၊ စည်းမျဉ်းများနှင့်အညီ ကိစ္စရပ်များကို ကိုင်တွယ်နိုင်ရန်၊ သင်ထိန်းသိမ်းသင့်သော နေရာကို စွဲမြဲစွာ ထိန်းသိမ်းရန်၊ ဘုရားအိမ်တော်၏ အကျိုးစီးပွားများကို ကာကွယ်ရန်၊ ဘုရားအိမ်တော်၏ အလုပ် မည်သည့်ဆုံးရှုံးမှုကိုမျှ မခံစားရအောင် တားမြစ်ရန်အလို့ငှာ သင့်ကို ယုံကြည်ခြင်းနှင့် ခွန်အားတို့ ပေးပါရန် ကိုယ်တော့်ကို တောင်းလျှောက်လျက် ဘုရားသခင်ထံ ဆုတောင်းပြီး အော်ခေါ်ရမည်။ သင်သည် မိမိ၏ ကိုယ်ကျိုးစီးပွား၊ မိမိ၏ ဂုဏ်သိက္ခာနှင့် လူ့အကြိုက်လိုက်သူတစ်ဦးနှင့်ဆိုင်သော အမြင်ရှုထောင့်တို့ကို သင် ပုန်ကန်နိုင်လျှင်၊ သင်လုပ်သင့်သည့် အရာကို ရိုးသားသည့် စိတ်နှလုံးဖြင့် မမှိတ်မသုန် လုပ်ဆောင်နိုင်လျှင် စာတန်ကို သင် အနိုင်ယူပြီးလိမ့်မည်ဖြစ်ပြီး သမ္မာတရား၏ ဤရှုထောင့်ကို သင် ရရှိပြီး ဖြစ်လိမ့်မည်။ သင်သည် စာတန်၏ဒဿနတို့ဖြင့် အစဉ် ဆက်လက်အသက်ရှင်ပါက၊ အခြားသူများနှင့် သင်၏ ပေါင်းသင်းဆက်ဆံရေးကို ကာကွယ်ပြီး သမ္မာတရားကို မည်သည့်အခါမျှ လက်တွေ့မလုပ်ဆောင်ပါက၊ စည်းမျဉ်းများအတိုင်း မလိုက်နာရဲပါက၊ သင်သည် အခြားကိစ္စရပ်များ၌ သမ္မာတရားကို လက်တွေ့လုပ်ဆောင်နိုင်လိမ့်မည်လော။ သင်၌ မည်သည့်ယုံကြည်မှု၊ သို့မဟုတ် မည်သည့်ခွန်အားမျှ ရှိဦးမည် မဟုတ်။ သင်သည် မည်သည့်အခါမျှ သမ္မာတရားကို ရှာဖွေနိုင်ခြင်း၊ သို့မဟုတ် လက်ခံနိုင်ခြင်း မရှိပါက၊ ဘုရားသခင်ကို ထိုသို့ ယုံကြည်ခြင်းသည် သင့်ကို သမ္မာတရားရစေမည်လော။ (မရပါ။) ပြီးလျှင် သင်သည် သမ္မာတရားကို မရရှိနိုင်လျှင်၊ သင်သည် ကယ်တင်ခြင်း ခံရနိုင်သလော။ သင် မခံရနိုင်ပေ။ သင်သည် သမ္မာတရားစစ်မှန်မှု လုံးလုံး ကင်းမဲ့ပြီး စာတန်၏ဒဿနဖြင့် အစဉ် အသက်ရှင်ပါက၊ သင် မည်သည့်အခါမျှ ကယ်တင်မခံရနိုင်ပေ။ သမ္မာတရားကို ရရှိခြင်းသည် ကယ်တင်ခြင်းအတွက် လိုအပ်သည့် သတ်မှတ်ချက်တစ်ခု ဖြစ်သည်ကို သင် ရှင်းရှင်းလင်းလင်း သိသင့်သည်။ သို့ဆိုလျှင် သင်သည် သမ္မာတရားကို မည်သို့ ကြိုးပမ်းရရှိသနည်း။ သမ္မာတရားကို သင်လက်တွေ့လုပ်ဆောင်နိုင်ပြီး၊ သင်သည် သမ္မာတရားအားဖြင့် အသက်ရှင်နိုင်ကာ၊ သမ္မာတရားသည် သင့်အသက်တာ၏အခြေခံ ဖြစ်လာပါက၊ သင်သည် သမ္မာတရားကို ရရှိမည်ဖြစ်ပြီး အသက်ကို ရရှိမည်ဖြစ်သောကြောင့် သင်သည် ကယ်တင်ခြင်းခံရသည့် သူများထဲမှ တစ်ဦးဖြစ်လိမ့်မည်။

ကောက်နုတ်ချက် (၃၈)

လူတချို့သည် သူတို့၏ တာဝန်များကို ထမ်းဆောင်ရန် အတတ်ပညာဆိုင်ရာ အသိပညာဗဟုသုတ ကင်းမဲ့လွန်းနေပြီး တစ်ခုခုကို သင်ယူလေ့လာရန် သူတို့အတွက် အလွန်ခက်ခဲနေသည့်အခါ အဘယ်အရာ ဖြစ်ပျက်နေခြင်း ဖြစ်သနည်း။ ယင်းမှာ သူတို့သည် အစွမ်းအစညံ့နေသောကြောင့် ဖြစ်သည်။ သမ္မာတရားသည် အလွန်အကျွံ အစွမ်းအစနည်းသော လူများအတွက် မမီမကမ်းဖြစ်ပြီး သူတို့သည် အလွယ်တကူ မသင်ယူတတ်ကြပေ။ သူတို့ထဲမှ အများစုတွင် ဆိုးဆိုးဝါးဝါး ချို့ယွင်းချက်များ ရှိနေ၏။ သူတို့တွင် ဆင်ခြင်တုံတရား သို့မဟုတ် အသိစိတ်တစ်ခု မရှိရုံသာမက သူတို့၏ စိတ်နှလုံးထဲတွင် ဘုရားသခင်အတွက် နေရာတစ်ခုလည်း မရှိကြချေ။ သူတို့၏ မျက်လုံးများသည် အသက်မဲ့နေပြီး အရောင်မှေးမှိန်နေကြသည်။ ၎င်းတို့သည် တိရစ္ဆာန်များကဲ့သို့ မိန်းမောတွေဝေနေကြ၏။ သူတို့သည် မည်သို့စားမည်၊ သောက်မည်၊ ပျော်ပါးမည်တို့ကိုသာ သိကြပြီး ပညာမသင်ယူကြ သို့မဟုတ် မည်သည့်ကျွမ်းကျင်မှုမျှ မရှိကြ။ သူတို့သည် အကြောင်းအရာများကို သာမန်ကာလျှံကာ အဆင့်သာ သင်ယူလေ့လာကြ၏။ ထို့ပြင် အပေါ်ယံလေးကိုသာ လေ့လာသိရှိထားသော်လည်း နားလည်သွားပြီဟု သူတို့ကိုယ်သူတို့ ထင်ကြသည်။ အခြားလူများက ပိုရှင်းပြရန် ကြိုးစားသောအခါ မလိုအပ်ဟု ယုံကြည်လျက် နားထောင်ရန် သူတို့ငြင်းဆန်ကြသည်။ သူတို့သည် အခြားလူများက ပြောသော မည်သည့်အရာကိုမဆို နားမထောင်ကြ သို့မဟုတ် လက်မခံကြ။ ရလဒ်အနေဖြင့် သူတို့သည် အဘယ်အရာကိုမျှ ဖြစ်မြောက်အောင် မလုပ်နိုင်ဘဲ အရင်းခံအားဖြင့် အသုံးမကျကြပေ။ အစွမ်းအစညံ့ခြင်းတစ်ခုတည်းကပင် ဆိုးရွားနေပေပြီ။ အကယ်၍ လူတစ်ဦးတွင် မကောင်းသော စိတ်သဘောထားတစ်ခုလည်း ရှိပြီး ကိုယ်ကျင့်တရားကင်းမဲ့၍ အကြံဉာဏ်ကိုလည်း နားမထောင်၊ အပြုသဘောဆောင်သော အရာများကိုလည်း လက်မခံနိုင်သည့်အပြင် အသစ်သော အရာများကို သင်ယူလေ့လာရန်နှင့် လက်ခံယုံကြည်ရန် လိုလားစိတ်လည်း မရှိလျှင် ထိုကဲ့သို့သော လူတစ်ဦးသည် အသုံးမကျပေ။ မိမိတို့၏ တာဝန်များကို ထမ်းဆောင်နေသော သူများသည် ဆင်ခြင်တုံတရားနှင့် အသိစိတ်ကို ပိုင်ဆိုင်ရမည်။ မိမိတို့၏ ကိုယ်ပိုင်အတိုင်းအတာနှင့် မိမိတို့၏ ကိုယ်ပိုင်ချို့ယွင်းချက်များကို သိရမည်။ မိမိတို့ချို့တဲ့သည့်အရာနှင့် တိုးတက်အောင်လုပ်ရန် လိုသည့်အရာတို့ကို နားလည်ရပေမည်။ သူတို့သည် မိမိတို့တွင် ချို့တဲ့နေသည့်အရာ များလွန်းလှကြောင်း၊ မိမိတို့သည် အသစ်သော အရာများကို မလေ့လာ၊ လက်မခံပါက ဖယ်ရှားရှင်းလင်းခြင်းကို ခံကောင်းခံရနိုင်ကြောင်း အမြဲတမ်း ခံစားမိရမည်။ ဖြစ်လာမည့် အကျပ်အတည်းကို သူတို့၏ စိတ်နှလုံးထဲတွင် သိနားလည်မှုရှိထားလျှင် ယင်းက သူတို့အား အကြောင်းအရာများ သင်ယူလေ့လာရန် စိတ်ဓာတ်လှုံ့ဆော်မှုနှင့် လိုလားစိတ်တစ်ခုတို့ကို ပေးသည်။ တစ်ဖက်တွင် လူတစ်ဦးသည် ကိုယ့်ကိုယ်ကိုယ် သမ္မာတရားများဖြင့် ပြင်ဆင်ထားသင့်ပြီး အခြားတစ်ဖက်တွင် မိမိ၏ တာဝန်များကို ထမ်းဆောင်ရေးနှင့် ဆက်စပ်နေသော အတတ်ပညာဆိုင်ရာ အသိပညာဗဟုသုတကို ဆည်းပူးသင့်သည်။ ဤနည်းအတိုင်း လက်တွေ့လုပ်ဆောင်ခြင်းဖြင့် ထိုသူသည် တိုးတက်လာနိုင်ပြီး သူ၏တာဝန်များကို ထမ်းဆောင်ရာတွင်လည်း ရလဒ်ကောင်းများ ဖြစ်ထွန်းလိမ့်မည်။ မိမိ၏တာဝန်များကို ကောင်းစွာ လုပ်ဆောင်ပြီး လူသားမျိုးနွယ်၏ အသွင်သဏ္ဌာန်အတိုင်း အသက်ရှင်နေထိုင်မှသာ လူတစ်ဦး၏ ဘဝတွင် တန်ဖိုးရှိနိုင်သည်။ ထို့ကြောင့် မိမိ၏ တာဝန်များကို ထမ်းဆောင်ခြင်းသည် အဓိပ္ပာယ်အရှိဆုံးအရာ ဖြစ်သည်။ လူတချို့သည် မကောင်းသော စိတ်သဘောထားတစ်ခု ရှိကြပြီး အသိဉာဏ်ပညာမဲ့ရုံသာမက မာနလည်း ထောင်လွှားကြသည်။ အရာခပ်သိမ်းနှင့်ပတ်သက်၍ ရှာဖွေခြင်း၊ အခြားလူများကို အမြဲတမ်း နားထောင်ခြင်းတို့သည် အခြားလူများကို သူတို့အပေါ် အထင်သေးစေလိမ့်မည်ဖြစ်ပြီး သူတို့ကို မျက်နှာပျက်စေမည်ဖြစ်သည်၊ ထို့ပြင် ဤနည်းအတိုင်း ပြုမူကျင့်ကြံခြင်းသည် ဂုဏ်သိက္ခာကင်းမဲ့သည်ဟု သူတို့ အမြဲ ထင်ကြသည်။ အမှန်မှာ ဆန့်ကျင်ဘက်ဖြစ်သည်။ မာနထောင်လွှားခြင်းနှင့် မိမိကိုယ်ကို မှန်ကန်သည်ဟု ယူမှတ်ခြင်း၊ အဘယ်အရာကိုမျှ မသင်ယူခြင်း၊ အရာရာတွင် နောက်ကျကျန်ရစ်နေခြင်းနှင့် ခေတ်နောက်ကျနေခြင်းအပြင် အသိပညာဗဟုသုတ၊ ထိုးထွင်းအမြင်၊ စိတ်ကူးအကြံအစည်များ ကင်းမဲ့ခြင်းတို့သည်သာ အမှန်တကယ် ရှက်စရာကောင်းသည့်အရာ ဖြစ်ပြီး ဤသည်မှာ သမာဓိနှင့် ဂုဏ်သိက္ခာတို့ကို လူတစ်ဦး ဆုံးရှုံးရသည့် အချိန်အခါပင် ဖြစ်သည်။ လူတချို့သည် အဘယ်အရာကိုမျှ ကောင်းစွာ မလုပ်နိုင်ကြဘဲ သူတို့သင်ယူလေ့လာသမျှ အရာတိုင်းနှင့် ပတ်သက်၍လည်း အခြေခံမျှဖြစ်သော နားလည်မှုသာ ရှိကြကာ အယူဝါဒအနည်းငယ်မျှကို နားလည်ခြင်းဖြင့် ကျေနပ်နေကြပြီး သူတို့ကိုယ်သူတို့ ကျွမ်းကျင်သွားပြီဟု ထင်ကြသည်။ သို့သော် သူတို့သည် မည်သည့်အရာကိုမျှ ဖြစ်မြောက်အောင် မလုပ်နိုင်ကြဆဲပင် ဖြစ်ပြီး သူတို့တွင် လက်ဆုပ်လက်ကိုင်ပြနိုင်သော ရလဒ်များလည်း မရှိ။ အဘယ်အရာကိုမျှ သူတို့နားမလည်ကြောင်း၊ အဘယ်အရာကိုမျှ ဖြစ်မြောက်အောင် သူတို့လုပ်ထားခြင်း မရှိကြောင်း သူတို့ကို သင်ပြောပါက သူတို့သည် လက်ခံယုံကြည်ခြင်း မရှိဘဲ သူတို့၏ လိုရင်းကို တစာစာ ငြင်းခုံပြောသည်။ သို့သော် အမှုအရာများကို သူတို့လုပ်သောအခါ၌မူ ညံ့ဖျင်းစွာ လုပ်ပြီး တစ်ဝက်တစ်ပျက် လုပ်ကြလေသည်။ လူတစ်ဦးသည် မည်သည့်လုပ်ငန်းတာဝန်ကိုမဆို ကောင်းစွာ မကိုင်တွယ်နိုင်ပါက အသုံးမကျဘဲ ဖြစ်နေသည် မဟုတ်လော။ ဆန်ကုန်မြေလေး ဖြစ်နေသည် မဟုတ်လော။ အစွမ်းအစ အလွန်အကျွံနည်းသော လူများသည် အရိုးရှင်းဆုံး လုပ်ငန်းတာဝန်များကိုပင် မကိုင်တွယ်နိုင်ချေ။ သူတို့သည် ဆန်ကုန်မြေလေးများ ဖြစ်ကြပြီး သူတို့၏ ဘဝသည်လည်း တန်ဖိုးမရှိ။ “ကျွန်ုပ်သည် ပညာရေးသော်လည်းကောင်း၊ ဗဟုသုတသော်လည်းကောင်း မရှိဘဲ ကျေးလက်ဒေသတွင် ကြီးပြင်းလာခြင်း ဖြစ်၍ ကျွန်ုပ်၏ အစွမ်းအစက ညံ့ပါသည်။ မြို့ပေါ်တွင်နေကာ ပညာတတ်ပြီး ဗဟုသုတ အကြားအမြင်များသည့် သင်တို့ကဲ့သို့သော လူများနှင့် မတူပါ။ ထို့ကြောင့် သင်တို့သည် အရာရာ ထူးချွန်နိုင်ကြခြင်း ဖြစ်ပါသည်” ဟု လူတချို့က ပြောကြသည်။ ဤပြောဆိုချက်သည် မှန်ကန်သလော။ (မမှန်ကန်ပါ။) ယင်းနှင့်ပတ်သက်၍ မည်သည်က မမှန်ကန်သနည်း။ (လူတစ်ဦးသည် အမှုကိစ္စများကို စွမ်းဆောင်နိုင်ခြင်း ရှိမရှိဆိုသည်က သူ၏ပတ်ဝန်းကျင်နှင့် လုံးဝ မဆိုင်ပါ။ လူတစ်ဦးက သင်ယူလေ့လာရန်နှင့် မိမိကိုယ်ကို တိုးတက်အောင်လုပ်ရန် အားထုတ်ခြင်း ပြုမပြုဆိုသည့်အပေါ်တွင် အဓိကအားဖြင့် မူတည်ပါသည်။) လူများကို ဘုရားသခင် ဆက်ဆံပုံမှာ သူတို့ မည်မျှပညာတတ်သည် သို့မဟုတ် သူတို့ မည်သည့်ပတ်ဝန်းကျင်မျိုးတွင် မွေးဖွားလာသည် သို့မဟုတ် သူတို့တွင် ပင်ကိုစွမ်းရည် မည်မျှရှိသည် ဆိုသည်တို့အပေါ်တွင် မတည်ချေ။ ထိုအစား သူသည် လူများကို သမ္မာတရားအပေါ် ထားရှိသည့် သူတို့၏ သဘောထားအပေါ်တွင် အခြေခံ၍ ဆက်ဆံ၏။ ဤသဘောထားသည် မည်သည့်အရာနှင့် သက်ဆိုင်သနည်း။ သူတို့၏ လူ့သဘာဝနှင့် သက်ဆိုင်ပြီး သူတို့၏ စိတ်သဘောထားများနှင့်လည်း သက်ဆိုင်သည်။ ဘုရားသခင်ကို သင်ယုံကြည်ပါက သမ္မာတရားကို မှန်ကန်စွာ ကိုင်တွယ်နိုင်ရမည်။ အကယ်၍ သင့်တွင် နှိမ့်ချသော စိတ်ထားနှင့် သမ္မာတရားကို လက်ခံသော စိတ်ထားတစ်ခု ရှိပါက သင့်အနေဖြင့် အနည်းငယ် အစွမ်းအစညံ့နေလျှင်ပင် ဘုရားသခင်သည် သင့်ကို ဉာဏ်အလင်းဖွင့်ပေးပြီး တစ်ခုခုရဖို့ ခွင့်ပြုနေဦးမည် ဖြစ်သည်။ သင်သည် အရည်အချင်းကောင်း ပိုင်ဆိုင်သော်လည်း အမြဲ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်နေလျှင်၊ သင်ပြောသမျှသည် မှန်ပြီး အခြားသူများ ပြောသမျှသည် မှားသည်ဟု ထင်မြင်နေလျှင်၊ အခြားလူများက မည်သည့်အကြံများကို အဆိုပြုသည်ဖြစ်စေ ငြင်းဆန်ပြီး သမ္မာတရားကိုပင် မည်သို့မိတ်သဟာယဖွဲ့ပါစေ လက်မခံဘဲ အစဉ်အတိုက်အခံပြုနေလျှင် သင်ကဲ့သို့သောသူသည် ဘုရားသခင်၏ နှစ်သက်သဘောကျခြင်းကို ရရှိနိုင်သလော။ သင်ကဲ့သို့သော ထိုသူတွင် သန့်ရှင်းသောဝိညာဉ်တော်က အလုပ်လုပ်မည်လော။ အလုပ်လုပ်မည်မဟုတ်ပေ။ ဘုရားသခင်က သင်သည် မကောင်းသော စိတ်သဘောထားတစ်ခုရှိပြီး၊ သူ၏ ဉာဏ်အလင်းဖွင့်ပြခြင်းကို ရရှိဖို့ ထိုက်တန်ခြင်းမရှိဟု ပြောလိမ့်မည်ဖြစ်သကဲ့သို့ သင်နောင်တမရလျှင် တစ်ချိန်က သင်ရှိခဲ့သည့်အရာကိုပင် ဘုရားသခင် ယူငင်သွားလိမ့်မည်။ ဤသည်မှာ ထုတ်ဖော်ခံရခြင်းဖြစ်သည်။ ဤသို့သော လူများသည် သနားစဖွယ် ဘဝကို ရှင်သန်နေထိုင်ကြသည်။ သူတို့သည် အဖြစ်မရှိကြသည့်အပြင် အရာရာတိုင်းတွင် အသုံးမကျသည်မှာ သိသာထင်ရှားပေသည်။ သို့တိုင်အောင် သူတို့ကိုယ်သူတို့ အတော်အတန် တော်သည်၊ အဘက်ဘက်တွင် အခြားလူတိုင်းထက် သာလွန်သည်ဟု ထင်နေကြဆဲဖြစ်သည်။ အခြားလူတို့ရှေ့တွင် သူတို့၏ ချို့ယွင်းချက်များ သို့မဟုတ် အားနည်းချက်များကိုဖြစ်စေ၊ သူတို့၏ အားနည်းချက်များနှင့် အပျက်သဘောဆောင်မှုတို့ကိုဖြစ်စေ မည်သည့်အခါမျှ မဆွေးနွေးကြပေ။ သူတို့သည် အစဉ်သဖြင့် ကျွမ်းကျင်မှုရှိဟန်ဆောင်ပြီး အခြားလူများအား မှားယွင်းစွာ ထင်မြင်စေသည်။ သူတို့သည် အရာရာတိုင်းတွင် ကျွမ်းကျင်ကြောင်း၊ အားနည်းချက် မရှိကြောင်း၊ မည်သည့်အကူအညီမျှ မလိုကြောင်း၊ အခြားလူများ၏ ထင်မြင်ချက်တို့ကို နားထောင်ဖို့ မလိုကြောင်း၊ သူတို့၏ အားနည်းချက်များကို ဖာထေးရန် အခြားလူတို့၏ အားသာချက်များမှ သင်ယူဖို့ မလိုကြောင်း၊ ထို့အပြင် သူတို့သည် ကျန်လူတိုင်းထက် အမြဲတမ်း သာနေလိမ့်မည်ဖြစ်ကြောင်း အခြားသူတို့ ထင်မြင်အောင် လုပ်သည်။ ဤသည်မှာ မည်သည့် စိတ်သဘောထားမျိုးနည်း။ (မာနထောင်လွှားမှု ဖြစ်ပါသည်။) အင်မတန် မာနထောင်လွှားမှုပင် ဖြစ်၏။ ဤသို့သော လူများသည် သနားစဖွယ် ဘဝများကို ရှင်သန်နေထိုင်ကြပေတော့သည်။ သူတို့သည် အမှန်တကယ် တတ်စွမ်းနိုင်သလော။ အမှုကိစ္စများကို အမှန်တကယ် ဖြစ်မြောက်အောင် လုပ်နိုင်သလော။ သူတို့သည် အတိတ်တွင် ကိစ္စများစွာကို ရှုပ်ထွေးစေခဲ့ကြသည်။ သို့တိုင် ဤသို့သော လူများသည် အဘယ်အရာကိုမဆို သူတို့လုပ်နိုင်သည်ဟု ထင်နေကြဆဲ ဖြစ်သည်။ ၎င်းသည် အလွန် ယုတ္တိမတန်သည် မဟုတ်လော။ ထိုမျှအတိုင်းအတာအထိ လူများ ဆင်ခြင်တုံတရား ကင်းမဲ့သောအခါ သူတို့သည် နားဝေတိမ်တောင်ဖြစ်သော လူများဖြစ်ကြသည်။ ထိုကဲ့သို့သော လူများသည် အသစ်သော အရာများကို မသင်ယူကြပေ သို့မဟုတ် လက်မခံကြပေ။ အတွင်းပိုင်းတွင် သူတို့သည် ခန်းခြောက်၍ အမြင်ကျဉ်းမြောင်းပြီး မွဲပြာကျနေသည်။ မည်သည့်အခြေအနေပင်ဖြစ်ဖြစ် သူတို့သည် စည်းမျဉ်းများကို နားလည်သဘောပေါက်ရန် သို့မဟုတ် ဘုရားသခင်၏ ရည်ရွယ်ချက်များကို နားလည်ရန် ပျက်ကွက်ကြ၍ စည်းမျဉ်းစည်းကမ်းများကို ဆုပ်ကိုင်ထားရန်သာ သိကြပြီး စကားလုံးများနှင့် အယူဝါဒများကိုသာ ပြောကြကာ အခြားလူများရှေ့တွင် ကြွားကြသည်။ ရလဒ်အနေဖြင့် သူတို့သည် မည်သည့်သမ္မာတရားကိုမျှ နားမလည်ကြဘဲ သမ္မာတရားစစ်မှန်မှု အနည်းငယ်မျှပင် မရှိကြ။ သို့တိုင်အောင် သူတို့သည် အလွန် မာနထောင်လွှားနေဆဲဖြစ်သည်။ သူတို့သည် တကယ့်ကို နားဝေတိမ်တောင်ဖြစ်သော လူများဖြစ်ကြပြီး ကျိုးကြောင်းဆင်ခြင်ပြ၍ လုံးဝ မရသဖြင့် သူတို့ကို ဖယ်ရှားရှင်းလင်းရုံသာ တတ်နိုင်တော့သည်။

သင်တို့သည် မိမိ၏ တာဝန်များကို ထမ်းဆောင်ရန် အခြားလူများနှင့် ပူးပေါင်းဆောင်ရွက်သည့်အခါ၊ မတူညီသည့် ထင်မြင်ချက်များကို သင် လိုလိုလားလား လက်ခံနိုင်သလား။ သင်သည် အခြားလူများကို စကားပြောခွင့်ပေးနိုင်သလော။ (အနည်းငယ် ပေးနိုင်ပါသည်။ ယခင်က အချိန်အများစုတွင် ညီအစ်ကိုမောင်နှမများ၏ အကြံပြုချက်များကို ကျွန်ုပ် နားမထောင်ခဲ့သကဲ့သို့၊ အမှုကိစ္စများကို မိမိ၏သဘောကျ လုပ်ဆောင်ဖို့ မရမကပြောခဲ့ပါသည်။ နောက်ပိုင်းတွင် ကျွန်ုပ်မှားကြောင်း အချက်အလက်များက သက်သေပြသည့်အခါမှသာ ၎င်းတို့၏ အကြံပြုချက်အများစုသည် မှန်ကန်နေခဲ့ကြောင်း၊ လူတိုင်းဆွေးနွေးထားသည့် ဆုံးဖြတ်ချက်သည်သာ အမှန်တကယ် သင့်တော်ကြောင်း၊ ထို့ပြင် မိမိ၏ အမြင်များကို အားထားခဲ့၍ ကျွန်ုပ်သည် အမှုကိစ္စများကို ရှင်းလင်းစွာ မမြင်နိုင်ခဲ့ဘဲ ချို့တဲ့နေခဲ့ကြောင်း ကျွန်ုပ်မြင်ခဲ့ရပါသည်။ ဤအရာကို တွေ့ကြုံပြီးသည့်နောက်တွင် သဟဇာတဖြစ်သည့် ပူးပေါင်းလုပ်ဆောင်ခြင်းက မည်မျှအရေးကြီးသည်ကို ကျွန်ုပ် သဘောပေါက်ခဲ့ပါသည်။) ပြီးလျှင် ဤအရာမှ အဘယ်အရာကို တွေ့မြင်နိုင်သနည်း။ ဤအရာကို တွေ့ကြုံပြီးသည့်နောက်၊ အကျိုးကျေးဇူးအချို့ကို လက်ခံရရှိပြီး သမ္မာတရားကို နားလည်ခဲ့သလော။ မည်သူမဆို အမှားကင်းသည်ဟု သင်တို့ ထင်သလော။ လူတို့သည် မည်မျှ သန်စွမ်းသည်ဖြစ်စေ၊ သို့မဟုတ် မည်မျှ စွမ်းဆောင်နိုင်ပြီး ပါရမီရှိသည်ဖြစ်စေ၊ ၎င်းတို့သည် ခြောက်ပြစ်ကင်း မဟုတ်သေးပေ။ ဤအရာကို လူများ သတိပြုမိရမည်။ ယင်းမှာ အမှန်တရားဖြစ်ပြီး မိမိတို့၏ကိုယ်ပိုင် အရည်အချင်းများနှင့် အားသာချက်များ သို့မဟုတ် ချို့ယွင်းချက်များကို မှန်ကန်စွာ ကိုင်တွယ်ချဉ်းကပ်ဖို့ လူတို့တွင် ရှိသင့်သည့် သဘောထားလည်း ဖြစ်ပေသည်။ ဤသည်မှာ လူတို့ ပိုင်ဆိုင်သင့်သည့် စဉ်းစားချင့်ချိန်နိုင်စွမ်း ဖြစ်သည်။ ဤသို့သော ဆင်ခြင်တုံတရားဖြင့် သင်သည် သင်ကိုယ်တိုင်၏ အားသာချက်များနှင့် အားနည်းချက်များအပြင် အခြားသူတို့၏ ယင်းအချက်များကိုပါ သင့်လျော်စွာ ကိုင်တွယ်နိုင်မည်ဖြစ်ပြီး၊ ဤအချက်သည် သင့်အား ၎င်းတို့နှင့်အတူ သဟဇာတဖြစ်စွာ အလုပ်လုပ်နိုင်စေလိမ့်မည်။ သင်သည် သမ္မာတရား၏ ဤရှုထောင့်ကို နားလည်ပြီးဖြစ်ကာ သမ္မာတရား စစ်မှန်မှု၏ ဤသွင်ပြင်လက္ခဏာကို ဝင်ရောက်နိုင်လျှင် သင့်တွင်ရှိသော မည်သည့်အားနည်းချက်ကိုမဆို ဖာထေးရန် မိမိညီအစ်ကိုမောင်နှမများ၏ အားသာချက်များကို အသုံးပြုရင်း သူတို့နှင့် သဟဇာတရှိရှိ အဆင်ပြေနိုင်သည်။ ဤနည်းအားဖြင့် မည်သည့်တာဝန်ကို ထမ်းဆောင်နေသည်ဖြစ်စေ သို့မဟုတ် မည်သည့်အရာကို လုပ်ဆောင်နေသည်ဖြစ်စေ သင်သည် ယင်းအမှုအရာတွင် အစဉ်သဖြင့် ပိုမိုကောင်းမွန်လာပြီး ဘုရားသခင်၏ကောင်းချီးကို ရရှိလိမ့်မည်။ သင်သည် အတော်အတန်တော်ပြီး အခြားသူတို့သည် သင်နှင့်ယှဉ်လျှင် ညံ့သည်ဟု အစဉ် ထင်မြင်ပြီးလျှင်၊ သင်သည် အစဉ်သဖြင့် အဆုံးအဖြတ်ပေးသောသူဖြစ်လိုလျှင် ဤသည်မှာ ဒုက္ခပေးလိမ့်မည်။ ဤသည်မှာ စိတ်သဘောထားနှင့်ဆိုင်သည့် ပြဿနာဖြစ်သည်။ ထိုသို့သော လူများသည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကြသည် မဟုတ်လော။ တစ်စုံတစ်ယောက်က သင့်ကို အကြံကောင်းပေးသည်ဟု စိတ်ကူးကြည့်လော့။ သို့သော် ယင်းကို သင်လက်ခံလိုက်လျှင် ထိုသူက သင့်ကို အထင်သေးကောင်းသေးနိုင်ပြီး သူ့လောက် မတော်ဟု ထင်သွားနိုင်ကြောင်း သင်တွေးသည်။ ထို့ကြောင့် သူ့ကို နားမထောင်ဖို့ သင်ဆုံးဖြတ်လိုက်သည်။ ထိုအစား သင့်ကို သူအထင်ကြီးလေးစားလာစေရန် ဟိတ်ဟန်ကြီး၍ ကိန်းကြီးခန်းကြီးနိုင်သော စကားလုံးများဖြင့် သူ့ကို လွှမ်းမိုးဖို့ သင်ကြိုးစားသည်။ သင်သည် လူများကို ဤနည်းဖြင့် အမြဲတမ်း ဆက်ဆံလျှင် သူတို့နှင့် သဟဇာတကျကျ သင်ပူးပေါင်း ဆောင်ရွက်နိုင်မည်လော။ သဟဇာတဖြစ်အောင် စွမ်းဆောင်ဖို့ ပျက်ကွက်ရုံသာမက အပျက်သဘောဆောင်သော အကျိုးဆက်များလည်း ရှိလာလိမ့်မည်။ အချိန်ကြာလာသည်နှင့်အမျှ လူတိုင်းက သင့်ကို လှည့်ဖြားပြီး ကလိမ်ကျလွန်းသည့်၊ သူတို့နားလည်ရခက်သည့် တစ်စုံတစ်ယောက်အဖြစ် မြင်လာကြလိမ့်မည်။ သင်သည် သမ္မာတရားကို လက်တွေ့မလုပ်သည့်အပြင် ရိုးသားသော လူတစ်ဦးလည်း မဟုတ်သည်ဖြစ်ရာ အခြားလူများက သင့်ကို အော့ကြောလန်သည်။ အကယ်၍ လူတိုင်းက သင့်ကို အော့ကြောလန်လျှင် ဤသည်မှာ သင်သည် အငြင်းပယ်ခံရသည်ဟု ဆိုလိုခြင်း မဟုတ်လော။ ငါ့ကို ပြောလော့။ လူတိုင်းက ငြင်းပယ်ထားသော တစ်စုံတစ်ယောက်ကို ဘုရားသခင်က မည်သို့ဆက်ဆံမည်နည်း။ ထိုကဲ့သို့သော လူတစ်ယောက်ကို ဘုရားသခင်ကလည်း ရွံရှာမုန်းတီးပေလိမ့်မည်။ ဤကဲ့သို့သော လူများကို ဘုရားသခင်က အဘယ်ကြောင့် ရွံရှာမုန်းတီးသနည်း။ သူတို့၏တာဝန်ကို ထမ်းဆောင်ရာတွင် သူတို့၏ ရည်ရွယ်ချက်များမှာ စစ်မှန်သော်လည်း သူတို့၏ နည်းလမ်းများကမူ ဘုရားသခင် ရွံရှာမုန်းတီးသောအရာ ဖြစ်သည်။ သူတို့ထုတ်ဖော်ပြသော စိတ်သဘောထားနှင့် သူတို့၏ အတွေးတိုင်း၊ စိတ်ကူးအကြံအစည်နှင့် ရည်ရွယ်ချက်တိုင်းသည် ဘုရားသခင်၏ မျက်လုံးများထဲတွင် ကောက်ကျစ်ဆိုးယုတ်နေပြီး ဘုရားသခင် ရွံရှာမုန်းတီးသော အရာများနှင့် စက်ဆုပ်ရွံရှာသည့် အရာများ ဖြစ်ကြသည်။ မိမိတို့ကို အခြားလူများ အထင်ကြီးလေးစားစေရန် ရည်ရွယ်၍ မိမိတို့၏ စကားလုံးများနှင့် လုပ်ရပ်များတွင် စက်ဆုပ်ဖွယ်ကောင်းသော နည်းပရိယာယ်များကို လူများက အမြဲတမ်း အသုံးပြုသောအခါ ဤအပြုအမူကို ဘုရားသခင်က ရွံရှာမုန်းတီးသည်။

လူများသည် ဘုရားသခင်ရှေ့မှောက်၌ သူတို့၏ တာဝန်ကို သို့မဟုတ် မည်သည့်အလုပ်မဆိုကို လုပ်သောအခါ သူတို့၏ စိတ်နှလုံးသည် သန့်စင်ရမည်။ ရေချိုရေသန့် ထည့်ထားသည့် ပန်းကန်လုံးတစ်လုံးကဲ့သို့ ကြည်စင်၍ အညစ်အကြေးကင်းရမည်။ သို့ဆိုလျှင် မည်သည့်သဘောထားမျိုးသည် မှန်ကန်သနည်း။ မည်သည့်အရာကို သင်လုပ်နေသည်ဖြစ်စေ သင့်စိတ်နှလုံးထဲတွင် ရှိလေသမျှကို၊ သင့်တွင် ရှိနေနိုင်သည့် စိတ်ကူးမှန်သမျှကို အခြားလူများနှင့် သင် မိတ်သဟာယဖွဲ့နိုင်သည်။ အကယ်၍ တစ်စုံတစ်ယောက်က ကိစ္စများကို သင်လုပ်သည့် နည်းလမ်းသည် အလုပ်ဖြစ်လိမ့်မည် မဟုတ်ဟု ပြောလာပြီး နောက်ထပ်စိတ်ကူးတစ်ခုကို အဆိုပြုပါက၊ ထိုစိတ်ကူးမှာ အတော်ကောင်းသော စိတ်ကူးတစ်ခုဖြစ်သည်ဟု သင်ခံစားရပါက သင့်ကိုယ်ပိုင်နည်းလမ်းကို ပယ်ဖျက်ပြီး သူတို့တွေးသည့်အတိုင်း ကိစ္စများကို သင်လုပ်တော့သည်။ ထိုသို့လုပ်ခြင်းဖြင့် သင်သည် အခြားလူများ၏ အကြံပြုချက်များကို လက်ခံနိုင်သည်၊ မှန်ကန်သော လမ်းကြောင်းကို ရွေးချယ်နိုင်သည်၊ စည်းမျဉ်းများအတိုင်းအပြင် ပွင့်လင်းမြင်သာစွာနှင့် ရှင်းလင်းစွာ လုပ်ဆောင်နိုင်သည်ဟု လူတိုင်းက မြင်တွေ့မည်ဖြစ်သည်။ သင့်စိတ်နှလုံးတွင် မှောင်မိုက်မှု မရှိ၊ သင်က ရိုးသားခြင်းသဘောထားတစ်ခုကို အမှီပြုလျက် စိတ်ရင်းအတိုင်း ပြုမူပြောဆိုသည်ကို လူတိုင်းက တွေ့မြင်လိမ့်မည်။ သင်သည် စိတ်ထဲရှိသည်ကို မကွယ်မဝှက် ပြောသည်။ ဟုတ်လျှင် ဟုတ်သည်၊ မဟုတ်လျှင် မဟုတ်ဟု ပြောသည်။ မည်သည့် လှည့်စားမှုများ၊ လျှို့ဝှက်ချက်များမျှ မရှိဘဲ၊ အလွန် ရိုးစင်းသော လူတစ်ယောက်သာ ဖြစ်သည်။ ဤသည်မှာ စိတ်သဘောထားအမျိုးအစားတစ်ခု မဟုတ်သလော။ ဤအရာမှာ လူများ၊ အဖြစ်အပျက်များ၊ အမှုကိစ္စများအပေါ် ထားရှိသည့် သဘောထားဖြစ်ပြီး လူတစ်ဦး၏ စိတ်သဘောထားကို ထင်ဟပ်သည်။ သို့ရာတွင် တစ်စုံတစ်ယောက်က ၎င်းတို့တွေးသည့်အရာကို အခြားသူများအား မည်သည့်အခါမျှ ရင်မဖွင့်ဘဲ၊ ဆွေးနွေးပြောဆိုခြင်း မရှိဘဲ ဖြစ်နိုင်သည်။ ၎င်းတို့လုပ်သမျှတွင် ၎င်းတို့သည် အခြားသူများကို မည်သည့်အခါမျှ မတိုင်ပင်ဘဲ ထိုအစား ၎င်းတို့၏ စိတ်နှလုံးကို အခြားသူများအတွက် ပိတ်မြဲ ပိတ်ထားပြီး အချိန်တိုင်းတွင် အခြားသူများကို အမြဲတစေ သတိထားနေပုံရကြသည်။ ၎င်းတို့သည် မိမိတို့ကိုယ်ကိုယ် အတတ်နိုင်ဆုံး တင်းတင်းကျပ်ကျပ် ကွယ်ဝှက်ထားသည်။ ဤသည်မှာ လှည့်ဖြားသော လူတစ်ယောက် မဟုတ်လော။ ဥပမာအားဖြင့် ၎င်းတို့က တီထွင်ဉာဏ် ကောင်းသည်ဟု ထင်ထားသည့် အကြံဉာဏ်တစ်ခု ရှိပြီး “ယခုလောလောဆယ် ငါ့စိတ်ထဲ၌သာ ထားလိုက်မည်။ ငါဝေမျှလိုက်လျှင် သင်တို့ယူသုံးပြီး ငါချီးကျူးခံရမည့် အရေးကို လုသွားနိုင်၏။ ဤသည်မှာ လုံးဝ အဆင်မပြေ။ ငါမပြောသေးဘဲ နေလိုက်မည်” ဟု တွေးကြသည်။ သို့မဟုတ် ၎င်းတို့ အပြည့်အဝ နားမလည်သည့်အရာ တစ်စုံတစ်ခု ရှိပါက ၎င်းတို့တွေးကြမည်မှာ “ငါယခု ထုတ်မပြောသေးဘဲ နေမည်။ ငါထုတ်ပြောလိုက်ပြီး တစ်ယောက်ယောက်က ပိုကောင်းသည့်အရာ တစ်ခုခုကို ပြောလာလျှင် ငါသည် လူနုံလူအတစ်ဦးပုံစံ ပေါက်နေမည် မဟုတ်လော။ လူတိုင်းက ဤအဖြစ်တွင် ငါ့ကို ရိပ်စားမိသွားမည်၊ ငါ့အားနည်းချက်ကို မြင်သွားကြမည်။ ငါတစ်ခုမျှ မပြောသင့်” ဟု ဖြစ်သည်။ သုံးသပ်ဆင်ခြင်ချက်များက မည်သို့ရှိပါစေ၊ အရင်းခံ ရည်ရွယ်ချက်က မည်သို့ရှိပါစေ သူတို့သည် လူတိုင်းက သူတို့အပေါ် ရိပ်စားမိမည်ကို စိုးရွံ့နေကြသည်။ ၎င်းတို့က ၎င်းတို့၏ကိုယ်ပိုင်တာဝန်၊ လူများ၊ ဖြစ်ရပ်များနှင့် အမှုအရာများကို ဤအမြင်ရှုထောင့်မျိုးနှင့် သဘောထားမျိုးတို့ဖြင့် အမြဲတစေ ချဉ်းကပ်ကြသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ကောက်ကျစ်သော၊ လှည့်စားသော၊ ပြီးလျှင် ကောက်ကျစ်ဆိုးယုတ်သော စိတ်သဘောထား တစ်ခု ဖြစ်လေသည်။ အပေါ်ယံတွင် ၎င်းတို့သည် ၎င်းတို့ပြောနိုင်သမျှ အရာရာတိုင်းကို သူတစ်ပါးတို့အား ပြောဆိုပြီးဖြစ်သည်ဟု ထင်မြင်ရသည်။ သို့သော် အပေါ်ယံ၏အောက်တွင် ၎င်းတို့သည် အချို့ကိစ္စများကို ထိမ်ချန်ထား၏။ မည်သည့်အရာများကို ထိမ်ချန်ထားကြသနည်း။ ၎င်းတို့၏ ဂုဏ်သတင်း၊ အကျိုးစီးပွားတို့နှင့် ပတ်သက်နေသည့် အရာများကို မည်သည့်အခါမျှ ၎င်းတို့မပြောချေ။ ထိုအရာများမှာ အတွင်းရေးဖြစ်သည်ဟု ၎င်းတို့တွေးကြ၍ မည်သူ့ကိုမျှမပြော၊ ၎င်းတို့၏ မိဘများကိုပင် မပြောပေ။ ၎င်းတို့သည် ဤအရာတို့ကို လုံးဝ မပြောပေ။ ဤသည်မှာ ပြဿနာ ဖြစ်သည်။ ဤအရာများကို သင်မပြောလျှင် ဘုရားသခင်က သိမည်မဟုတ်ဟု သင်ထင်သလော။ လူများက ဘုရားသခင်သိသည်ဟု ပြောကြသည်။ သို့သော် ဘုရားသခင်သိကြောင်းကို သူတို့၏ စိတ်နှလုံးထဲတွင် သေချာနိုင်သလော။ “ဘုရားသခင်က အရာအားလုံးကို သိတော်မူ၏။ စိတ်နှလုံးထဲတွင် ငါစဉ်းစားသည့်အရာကို ထုတ်ဖော်မပြထားလျှင်ပင် ဘုရားသခင် လျှို့ဝှက်စွာ စိစစ်၏၊ ဘုရားသခင် လုံးဝ သိတော်မူ၏။ ဘုရားသခင်ထံမှ အဘယ်အရာကိုမျှ ငါဖုံးကွယ်ထား၍ မရ။ ထို့ကြောင့် ငါထုတ်ပြောမှ ရမည်။ ငါ့ညီအစ်ကိုမောင်နှမများနှင့် ပွင့်ပွင့်လင်းလင်း ပြောဆိုမှ ရမည်။ ငါ့အတွေးများနှင့် စိတ်ကူးများက ကောင်းသည်ဖြစ်စေ၊ ဆိုးသည်ဖြစ်စေ ထိုအရာများကို ငါဟုတ်မှန်စွာ မိတ်သဟာယဖွဲ့ရမည်။ ငါသည် ကလိမ်ကကျစ်လုပ်၍ မဖြစ်၊ လိမ်လည်လှည့်ဖြား၍ မဖြစ်၊ တကိုယ်ကောင်းဆန်၍ မဖြစ်၊ သို့မဟုတ် စက်ဆုပ်စရာကောင်း၍လည်း မဖြစ်။ ရိုးသားသည့် လူတစ်ယောက် ဖြစ်ရမည်” ဟူသည်ကို လူများသည် ဘယ်သောအခါမျှ သဘောမပေါက်ကြချေ။ အကယ်၍ လူများသည် ဤနည်းအတိုင်း စဉ်းစားနိုင်လျှင် ဤသည်မှာ မှန်ကန်သော သဘောထားဖြစ်သည်။ လူအများစုသည် သမ္မာတရားကို ရှာဖွေမည့်အစား အသေးအဖွဲ လှည့်ကွက်များကို အားကိုးကြသည်။ ၎င်းတို့သည် မိမိတို့၏ ကိုယ်ပိုင် အကျိုးစီးပွားများ၊ သိက္ခာနှင့် အခြားလူများ၏ စိတ်ထဲရှိ ၎င်းတို့၏ နေရာ သို့မဟုတ် ရပ်တည်ချက်တို့အပေါ် အလွန်ပင် အလေးထားကြသည်။ ဤအရာများသည် ၎င်းတို့ တန်ဖိုးထားသည့် တစ်ခုတည်းသော အရာများ ဖြစ်ကြသည်။ ၎င်းတို့သည် ဤအရာများကို တင်းကျပ်စွာ ဖက်တွယ်ထားကြပြီး ယင်းတို့ကို ၎င်းတို့၏ အသက်အဖြစ် မှတ်ယူကြလေသည်၊ ဤအရာများကို ဘုရားသခင်က မည်သို့ ရှုမြင်ပြီး သဘောထားပြုမူသည်ဟူသည်နှင့် ပတ်သက်၍မူ ၎င်းတို့က ယင်းကို ဂရုမစိုက်ကြပေ၊ ၎င်းတို့သည် အုပ်စု၏ ခေါင်းဆောင် ဖြစ်မဖြစ်၊ အခြားသူများ၏ အထင်ကြီးလေးစားခြင်းကို ခံရသည့် ရာထူးတစ်ခုကို ၎င်းတို့ ရယူနိုင်ခြင်း ရှိမရှိနှင့် ၎င်းတို့ ပြောသည့်အရာကို တစ်စုံတစ်ဦးက နားထောင်ခြင်း ရှိမရှိဟူသည်တို့ကို ၎င်းတို့ ပထမဆုံး စဉ်းစားကြသည်။ ၎င်းတို့သည် ထိုရာထူးကို နေရာယူရန် ပထမဆုံး စတင်လုပ်ဆောင်ကြသည်။ လူအားလုံးနီးပါးသည် အုပ်စုတစ်ခုထဲတွင် ရှိနေသည့်အခါ ဤရာထူးမျိုး၊ ဤအခွင့်အရေးမျိုးကို ရှာဖွေကြသည်။ ၎င်းတို့သည် အလွန် စွမ်းဆောင်နိုင်ရည်ရှိပါက ထိပ်ဆုံးနေရာကို ယူရန် ၎င်းတို့ ကြိုးစားကြသည်မှာ သေချာပေသည်။ ၎င်းတို့သည် သာမန်မျှသာ ဖြစ်နေလျှင်ပင် အုပ်စုထဲတွင် ထင်ရှားသော ရာထူးတစ်ခုကို ရယူထားရန် ၎င်းတို့ ကြိုးစားကြသေးသည်။ ပြီးလျှင် ၎င်းတို့သည် သာမန် အစွမ်းအစနှင့် စွမ်းရည်သာရှိပြီး အုပ်စုထဲရှိ အောက်ခြေအဆင့်များ၏ အစိတ်အပိုင်း ဖြစ်နေပါကလည်း အခြားသူများက ၎င်းတို့ကို အထင်ကြီးလေးစားရန် ကြိုးစားကြသည်၊ အခြားသူများက ၎င်းတို့ကို အထင်သေးခွင့် မပေးနိုင်ကြပေ။ ဤလူများ၏ သိက္ခာနှင့် ဂုဏ်သည် ၎င်းတို့ ကန့်သတ်ချက်ထားသည့် နောက်ဆုံးစည်း ဖြစ်သည်၊ ဤအရာများကို ၎င်းတို့ ဆုပ်ကိုင်ထားရမည်ဟု ၎င်းတို့ ထင်ကြသည်။ ၎င်းတို့သည် မိမိတို့၏ တည်ကြည်မှုကို ဆုံးရှုံးလျှင်ပင် သို့မဟုတ် ဘုရားသခင်က ၎င်းတို့ကို မနှစ်သက်ဘဲ အသိအမှတ်မပြုလျှင်ပင် ၎င်းတို့သည် မိမိတို့၏ သိက္ခာနှင့် အဆင့်အတန်းအတွက် ကြိုးပမ်းရဦးမည်သာ ဖြစ်သည်၊ ၎င်းတို့သည် အရှက်ရခြင်းကို မည်သို့ပင်ဖြစ်ပါစေ ရှောင်ရှားရမည် ဖြစ်သည်။ ဤသည်မှာ စာတန်ဆန်သော စိတ်သဘောထားတစ်ခု ဖြစ်သည်။ သို့တိုင်အောင် ၎င်းတို့သည် ဤအရာကို သဘောမပေါက်ကြပေ။ ၎င်းတို့တွင် ကျန်ရှိနေသည့် သိက္ခာ အနည်းငယ်ကို ၎င်းတို့ ဆုံးရှုံး၍မရနိုင်ဟု ထင်ကြသည်။ ဤအပေါ်ယံအရာများကို လုံးဝ စွန့်လွှတ်ပြီး စွန့်ပစ်လိုက်သည့်အခါမှသာ ၎င်းတို့သည် စစ်မှန်သော လူများ ဖြစ်လာမည်ဖြစ်ကြောင်းနှင့် စွန့်ပစ်သင့်သည့် ဤအရာများကို ၎င်းတို့၏ အသက်အဖြစ် ၎င်းတို့ စောင့်ရှောက်ပါက ၎င်းတို့၏ အသက် ဆုံးရှုံးသွားမည်ဖြစ်ကြောင်းကို မသိကြပေ။ မည်သည့်အရာက အန္တရာယ်ရှိနေသည်ကို ၎င်းတို့ မသိကြပေ။ ထို့ကြောင့် ၎င်းတို့ မည်သည့်အရာကို လုပ်ဆောင်သည်ဖြစ်စေ ၎င်းတို့သည် တစ်စုံတစ်ရာကို အစဉ်သဖြင့် ထိမ်ချန်ထားတတ်ကြသည်၊ ၎င်းတို့သည် မိမိတို့၏ ကိုယ်ပိုင် သိက္ခာနှင့် အဆင့်အတန်းကို ကာကွယ်ရန်အလို့ငှာ အစဉ်သဖြင့် ပြုမူကြပြီး ဤအရာများကို ဦးစားပေးကြသည်။ ၎င်းတို့သည် မိမိတို့၏ ကိုယ်ကျိုးအတွက်သာ စကားပြောပြီး မှားယွင်းပြီး အဓိပ္ပာယ်မဲ့သော ငြင်းခုံမှုများကို ပြုလုပ်ကြသည်၊ မိမိတို့အတွက် မည်သည့်အရာကိုမဆို လုပ်ဆောင်ကြလိမ့်မည်။ ၎င်းတို့ကို အကောင်းမြင်ခံရမည့် မည်သည့်အရာတွင်မဆို ပါဝင်ရန် ၎င်းတို့ အလုအယက် သွားကြပြီး ယင်းတွင် ၎င်းတို့ ပါဝင်ပတ်သက်နေကြောင်းကို အခြားသူများ သိစေချင်ကြသည်။ ယင်းက ၎င်းတို့နှင့် အမှန်တကယ် မည်သို့မျှ သက်ဆိုင်ခြင်း မရှိကောင်း မရှိနိုင်သော်လည်း ၎င်းတို့သည် မည်သည့်အခါမျှ နောက်ကောက်ကျ မကျန်ရစ်ချင်ကြပေ၊ အခြားသူများက ၎င်းတို့ကို အထင်သေးမည်ကို အစဉ်သဖြင့် ကြောက်ရွံ့ကြသည်၊ အခြားလူများက ၎င်းတို့က အသုံးမကျသူများဖြစ်ကြောင်း၊ ၎င်းတို့သည် မည်သည့်အရာကိုမျှ မလုပ်နိုင်ကြကြောင်း၊ ၎င်းတို့တွင် ကျွမ်းကျင်မှုများ မရှိကြောင်း ပြောဆိုကြမည်ကို အစဉ်သဖြင့် စိုးရိမ်ကြသည်။ ဤအရာအားလုံးသည် စာတန်ဆန်သော စိတ်သဘောထားတစ်ခု၏ တွန်းအားပေးခြင်း ခံရသည် မဟုတ်လော။ သိက္ခာနှင့် အဆင့်အတန်းကဲ့သို့သော အရာများကို သင် စွန့်လွှတ်နိုင်သောအခါ သင်သည် များစွာ ပို၍ သက်တောင့်သက်သာရှိပြီး ပို၍ လွတ်လပ်လာလိမ့်မည် ဖြစ်သည်၊ သင်သည် ရိုးသားသောသူတစ်ဦး ဖြစ်ခြင်း လမ်းကြောင်းပေါ်သို့ ခြေချပြီးဖြစ်လိမ့်မည်။ သို့သော် လူများစွာအတွက် ဤသည်မှာ ဖြစ်မြောက်အောင်မြင်ရန် မလွယ်ကူပေ။ ဥပမာအားဖြင့် လူတို့သည် ၎င်းတို့ကို ထင်ပေါ်ကျော်ကြားခွင့်ပေးမည့် အရာတစ်ခုခုနှင့် ကြုံတွေ့ရသောအခါ ၎င်းတို့အားလုံးသည် ရှေ့သို့ အလုအယက် သွားကြသည်၊ ထင်ပေါ်ကျော်ကြားခြင်းကို နှစ်သက်ကြပြီး ပို၍ ထင်ပေါ်ကျော်ကြားလေလေ ပို၍ ကောင်းလေလေ ဖြစ်သည်၊ ၎င်းတို့သည် လုံလောက်အောင် ထင်ပေါ်ကျော်ကြားမှု မရှိမည်ကို ကြောက်ရွံ့ကြပြီး ထင်ပေါ်ကျော်ကြားရရန် အခွင့်အရေးအတွက် မည်သည့်အဖိုးအခမဆို ပေးဆပ်ကြလိမ့်မည်။ ပြီးလျှင် ဤအရာအားလုံးသည် စာတန်ဆန်သော စိတ်သဘောထားတစ်ခု၏ တွန်းအားပေးခြင်း ခံရသည် မဟုတ်လော။ ဤသည်မှာ စာတန်ဆန်သော စိတ်သဘောထားတစ်ခု ဖြစ်သည်။ သို့ဆိုလျှင် သင်သည် ထင်ပေါ်ကျော်ကြားလာသည်၊ ထို့နောက် မည်သို့ ရှိသနည်း။ လူတို့က သင့်ကို အထင်ကြီးကြသည်၊ သို့ဆိုလျှင် အဘယ်အရာ ဖြစ်သနည်း။ ၎င်းတို့က သင့်ကို ပုဂ္ဂိုလ်ရေးကိုးကွယ်ကြသည်၊ ပြီးလျှင် မည်သို့ ရှိသနည်း။ ဤအရာက သင့်တွင် သမ္မာတရား လက်တွေ့ကျမှု ရှိကြောင်း သက်သေပြနိုင်သလော။ ဤအရာတွင် မည်သည့် တန်ဖိုးမျှ မရှိပေ။ သင်သည် သိက္ခာ၊ အချည်းနှီးသော ဂုဏ်မောက်ခြင်း၊ အဆင့်အတန်းနှင့် အခြားလူများ၏ အထင်ကြီးလေးစားမှုတို့ကို ကျော်လွှားနိုင်သောအခါ၊ ဤအရာများအပေါ် သင် လျစ်လျူရှုလာပြီး ယင်းတို့သည် အလွန် အရေးကြီးသည်ဟု မထင်တော့သောအခါ၊ ပြီးလျှင် ဤအရာများသည် သင်၏ တာဝန်ကို ထမ်းဆောင်ပုံအပေါ်တွင် မဆိုထားနှင့်၊ သင်၏ အတွေးများနှင့် အပြုအမူကို လွှမ်းမိုးခြင်း မရှိတော့သည့်အခါ သင်၏ တာဝန်တွင် သင် ရရှိသည့် ရလဒ်များသည် ဆက်လက် တိုးတက်နေလိမ့်မည်ဖြစ်ပြီး ယင်းကို သင် ထမ်းဆောင်မှုတွင် မစင်ကြယ်မှုများ ပို၍ပို၍ နည်းပါးလာလိမ့်မည် ဖြစ်သည်။

ကောက်နုတ်ချက် (၃၉)

လူအချို့သည် မိမိတို့၏ တာဝန်များနှင့် ပတ်သက်လာသည့်အခါ မည်သည့်အခါမျှ မိမိကိုယ်ကို ကောင်းစွာပြုမူနေထိုင်ခြင်းမရှိပေ။ ထိုအစား မိမိတို့ကိုယ်ကို အသိအမှတ်ပြုခြင်းခံရပြီး အဆင့်မြင့်သည့်ပုံစံရှိသည့် အယူအဆများအား ကရားရေလွှတ်ပြောဆိုရန်အတွက် အသစ်သောအရာများကို စဉ်ဆက်မပြတ် ရှာဖွေကြသည်။ ဤသည်မှာ ကောင်းသောအရာဖြစ်သလော။ ၎င်းတို့သည် အခြားသူများနှင့်သဟဇာတဖြစ်စွာ ပူးပေါင်းဆောင်ရွက်နိုင်သလော။ (မဆောင်ရွက်နိုင်ပါ။) တစ်စုံတစ်ယောက်သည် အဆင့်မြင့်သည့်ပုံစံရှိသည့် အမြင်များကို ကရားရေလွှတ်ပြောဆိုလျှင် ယင်းသည် မည်သည့်စိတ်သဘောထားမျိုးဖြစ်သနည်း။ (မာနထောင်လွှားခြင်းနှင့် မိမိကိုယ်ကို အမှန်ထင်ခြင်းဖြစ်သည်။) ယင်းသည် မာနထောင်လွှားခြင်းနှင့် မိမိကိုယ်ကို အမှန်ထင်ခြင်းဖြစ်သည်။ ၎င်းတို့လုပ်ရပ်များ၏ သဘောသဘာဝမှာ အဘယ်နည်း။ (၎င်းတို့သည် ၎င်းတို့၏ အမှီအခိုကင်းမှုကို တည်ဆောက်ရန်၊ ၎င်းတို့ဘာသာ အောင်မြင်မှုများရရှိရန်၊ ၎င်းတို့၏ ကိုယ်ပိုင်အုပ်စုကို တည်ထောင်ရန် အားထုတ်နေကြသည်။) ၎င်းတို့၏ ကိုယ်ပိုင်အုပ်စုကို တည်ထောင်ခြင်းဆိုသည်မှာ အခြားလူများအား ၎င်းတို့ကို နာခံစေပြီး အမှုအရာများအား သမ္မာတရားစည်းမျဉ်းများနှင့်အညီ မကိုင်တွယ်စေရန် လုပ်ဆောင်ခြင်းကို ဆိုလိုသည်။ ၎င်းတို့၏ ရည်ရွယ်ချက်၊ ရည်မှန်းချက်မှာ ၎င်းတို့၏ အမှီအခိုကင်းမှုကို တည်ဆောက်ပြီး မိမိတို့ဘာသာ အောင်မြင်မှုများရရှိရန်ဖြစ်သည်။ ထို့ကြောင့် ၎င်းတို့၏ လုပ်ရပ်များတွင် အမှုအရာများ၏ ဖွဲ့စည်းပုံစနစ်ကို နှောင့်ယှက်သည့် သဘောတစ်ခုရှိသည်။ အမှုအရာများ၏ ဖွဲ့စည်းပုံစနစ်ကို နှောင့်ယှက်ခြင်းဆိုသည်မှာ မည်သည့်အရာကို ဆိုလိုသနည်း။ ပျက်စီးခြင်းအား ဖြစ်စေခြင်းကို ညွှန်ပြသည်။ ယင်းတွင် နှောင့်ယှက်ခြင်း၊ ဖျက်လိုဖျက်ဆီးလုပ်ခြင်း သဘောသဘာဝတစ်ခုရှိသည်။ ပုံမှန်အားဖြင့် ပြဿနာအများစုကို အုပ်စုလိုက် မိတ်သဟာယနှင့် ဆွေးနွေးမှုများမှတစ်ဆင့် ဖြေရှင်းနိုင်သည်။ ချမှတ်သော ဆုံးဖြတ်ချက်အများစုသည် သမ္မာတရားစည်းမျဉ်းများနှင့် ကိုက်ညီပြီး မှန်ကန်မှု၊ တိကျမှုနှစ်မျိုးလုံးရှိသည်။ သို့ရာတွင် လူအချို့သည် ဤသဘောတူညီမှုကို အဆက်မပြတ် အတိုက်အခံပြုလုပ်သည်။ ၎င်းတို့သည် သမ္မာတရားအား အားထုတ်ခြင်းကို ရှောင်ကြဉ်ရုံသာမကဘဲ ဘုရားအိမ်တော်၏ အကျိုးစီးပွားများကိုလည်း အရေးမစိုက်ပေ။ ၎င်းတို့သည် ထင်ပေါ်ပြီး အခြားသူများ အထင်ကြီးလေးစားစေရန်အတွက် ထူးဆန်းသော သဘောတရားများကို အသေးစိတ်ရှင်းလင်းပြသည်။ ၎င်းတို့သည် ချမှတ်ပြီးဖြစ်သော မှန်ကန်သောဆုံးဖြတ်ချက်များကို ဆန့်ကျင်လိုပြီး၊ လူတိုင်းက ပြုလုပ်ပြီးဖြစ်သော ရွေးချယ်မှုများကို ချေပလိုသည်။ ဤသည်မှာ အမှုအရာများ၏ ဖွဲ့စည်းပုံစနစ်ကို နှောင့်ယှက်ခြင်း၊ ပျက်စီးမှု ဖြစ်စေခြင်း၊ အနှောင့်အယှက်၊ အဖျက်အဆီးတို့အား ဖန်တီးခြင်းတို့ကို ဆိုလိုသည်။ ဤသည်မှာ အဆင့်မြင့်သည့်ပုံစံရှိသည့် အယူအဆများကို ကရားရေလွှတ်ပြောဆိုခြင်း၏ အနှစ်သာရဖြစ်သည်။ ဤသို့ဆိုလျှင် ဤအပြုအမူအမျိုးနှင့်ပတ်သက်၍ မည်သည့်ပြဿနာရှိပါသနည်း။ ပထမအနေဖြင့် ထိုအရာများသည် ဖောက်ပြန်ပျက်စီးသော စိတ်သဘောထားတစ်ခုနှင့် ကျိုးနွံနာခံခြင်း အပြည့်အဝ ကင်းမဲ့မှုကို ထုတ်ဖော်ပြနေခြင်းဖြစ်သည်။ ထို့အပြင် ဤတစ်ဇွတ်ထိုးလုပ်ဆောင်သော လူတို့သည် အစဉ်သဖြင့် ထင်ပေါ်လိုပြီး ၎င်းတို့ကို သူတစ်ပါးတို့က အထင်ကြီးစေရန် လုပ်ဆောင်လိုသည်။ ရလဒ်အနေဖြင့် ၎င်းတို့သည် အသင်းတော်အလုပ်ကို နှောင့်ယှက်ဖျက်ဆီးသည်။ ၎င်းတို့သည် အမှုအရာများကို သမ္မာတရားမရှိဘဲ သိမြင်နိုင်စွမ်းမရှိပေ။ သို့တိုင်အောင် မိမိတို့ကိုယ်ကို ကြွားဝါရန်အတွက် အဆင့်မြင့်သည့်ပုံစံရှိသည့် အယူအဆများအား ကရားရေလွှတ်ပြောခြင်းကို ၎င်းတို့ အဆက်မပြတ်လုပ်ဆောင်ပြီး သမ္မာတရားအား စိုးစဉ်းမျှပင် မရှာဖွေပေ။ ဤသည်မှာ ထင်ရာမြင်ရာ လုပ်ဆောင်ခြင်း၊ မဆင်မခြင်လုပ်ဆောင်ခြင်းမဟုတ်လော။ မိမိတာဝန်များကို ကောင်းစွာထမ်းဆောင်ရန်အတွက် သူတစ်ပါးတို့နှင့် ပူးပေါင်းဆောင်ရွက်တတ်ရန် သင်ယူခြင်းသည် မရှိမဖြစ်လိုအပ်သည်။ လူနှစ်ဦးကြား ဆွေးနွေးမှုသည် အမှုအရာများအပေါ် လူတစ်ယောက်၏ အမြင်ထက် အစဉ်သဖြင့် ပို၍ ပြည့်စုံပြီး တိကျမှန်ကန်သောအမြင်ရှုထောင့်ကို ဖြစ်ပေါ်စေသည်။ လူတစ်ယောက်သည် သူတစ်ပါးတို့ကို သူ့နောက်သို့လိုက်စေရန်အတွက် အစဉ် တမူထူးခြားသောနည်းလမ်းဖြင့် လုပ်ဆောင်လိုလျှင်၊ သို့မဟုတ် အဆင့်မြင့်သည့်ပုံစံရှိသည့် အယူအဆများကို ပုံမှန် ကရားရေလွှတ်ပြောဆိုနေလျှင် ဤသည်မှာ အန္တရာယ်ရှိသည်။ ဤသည်မှာ မိမိ၏ ကိုယ်ပိုင်လမ်းကြောင်းကို လျှောက်နေခြင်းဖြစ်သည်။ အကြင်သူသည် မိမိလုပ်ဆောင်သမျှကို အခြားသူများနှင့် ဆွေးနွေးရမည်။ အခြားလူတိုင်း ပြောစရာရှိသည့်အရာကို ဦးစွာ နားထောင်လော့။ အများစု၏ အမြင်က မှန်ကန်ပြီး သမ္မာတရားနှင့် ကိုက်ညီလျှင်၊ သင် လက်ခံပြီး ယင်းကို နာခံသင့်သည်။ သင် မည်သည့်အရာကို လုပ်ဆောင်ပါစေ၊ အဆင့်မြင့်ပုံရသည့် အမြင်များကို ကရားရေလွှတ်မပြောနှင့်။ ဤသို့ ပြောခြင်းသည် မည်သည့်လူအုပ်စုတွင်မဆို မည်သည့်အခါမျှ ကောင်းမွန်သည့်အရာ မဟုတ်ပေ။ သင်သည် အဆင့်မြင့်သည့်ပုံစံရှိသည့် အယူအဆကို ဟောပြောသည့်အခါ ယင်းသည် သမ္မာတရားစည်းမျဉ်းများနှင့်ညီပြီး လူအများစုက လက်ခံခြင်းရှိလျှင် လက်ခံနိုင်ဖွယ်ဖြစ်သည်ဟု ယူဆ၍ရကောင်းရနိုင်သည်။ သို့ရာတွင် ယင်းသည် သမ္မာတရားစည်းမျဉ်းများနှင့် ဆန့်ကျင်ပြီး အသင်းတော်အလုပ်ကို ထိခိုက်စေလျှင် ဤအတွက် သင် တာဝန်ခံရမည်ဖြစ်ပြီး သင်၏လုပ်ရပ်များအတွက် အကျိုးဆက်ကို ရင်ဆိုင်ရမည်။ ထို့အပြင် အဆင့်မြင့်သည့်ပုံစံရှိသည့် အယူအဆများကို ကရားရေလွှတ်ပြောဆိုခြင်းသည် စိတ်သဘောထားဆိုင်ရာ ပြဿနာတစ်ခုဖြစ်သည်။ ယင်းသည် သင့်တွင် သမ္မာတရားစစ်မှန်မှုမရှိဟုလည်းကောင်း၊ ထိုအစား သင်သည် သင်၏ဖောက်ပြန်ပျက်စီးသော စိတ်သဘောထားကို အခြေခံပြီး အသက်ရှင်နေခြင်းဖြစ်သည်ဟုလည်းကောင်း သက်သေပြသည်။ သင်သည် အဆင့်မြင့်ပုံရသည့် အမြင်များကို ကရားရေလွှတ်ပြောဆိုသောအခါ သူတစ်ပါးတို့ကို ဦးဆောင်ရန်၊ ထိန်းချုပ်ရန် ကြိုးစားနေခြင်းဖြစ်ပြီး သင့်ဘာသာ အောင်မြင်မှုများရရှိရန်၊ သင်၏ကိုယ်ပိုင် ပိုင်နက်ကို တည်ထောင်ရန် ကြိုးစားနေခြင်းလည်းဖြစ်သည်။ သင်သည် ဘုရားသခင်ရွေးချယ်ထားသောသူများအားလုံးအား သင့်ကို နားထောင်စေလိုသည်၊ သင့်နောက်သို့လိုက်စေလိုပြီး၊ သင့်အား နာခံစေလိုသည်။ ဤသည်မှာ အန္တိခရစ်တစ်ဦး၏လမ်းကြောင်းကို လျှောက်နေခြင်းဖြစ်သည်။ သင်သည် ဘုရားသခင်ရွေးချယ်ထားသောလူများအား သမ္မာတရားစစ်မှန်မှုများအတွင်းသို့ ဝင်ရောက်ရန် လမ်းပြနိုင်သည်မှာ သေချာသလော။ သင်သည် ၎င်းတို့ကို ဘုရားသခင်၏ နိုင်ငံတော်အတွင်းသို့ ခေါ်ဆောင်နိုင်သလော။ သင်ကိုယ်တိုင်ပင် သမ္မာတရားကင်းမဲ့ပြီး ဘုရားသခင်ကို အာခံပြီး သစ္စာဖောက်မည့် အမှုအရာများကို လုပ်ဆောင်နိုင်စွမ်းရှိသည်။ သင်သည် ဘုရားသခင်ရွေးချယ်ထားသောလူများအား ဤလမ်းကြောင်းသို့ ခေါ်ဆောင်လိုဆဲဖြစ်လျှင် သင်သည် အကြီးဆုံးသောအပြစ်သား ဖြစ်မလာသလော။ ပေါလုသည် အကြီးဆုံးသော အပြစ်သားဖြစ်ခဲ့ပြီး ဘုရားသခင်၏ အပြစ်ဒဏ်ကို ခံနေရဆဲဖြစ်သည်။ သင်သည် အန္တိခရစ်တစ်ဦး၏ လမ်းကြောင်းကို လျှောက်လျှင် ပေါလု၏လမ်းကြောင်းကို လျှောက်နေခြင်းဖြစ်သည်။ သင်၏နောက်ဆုံး ရလဒ်နှင့် အဆုံးသတ်သည် ပေါလုနှင့် ကွာခြားမည်မဟုတ်ပေ။ ထို့ကြောင့် ဘုရားသခင်ကို ယုံကြည်ပြီး ဘုရားသခင်နောက်လိုက်သူများသည် အဆင့်မြင့်ပုံရသည့် အယူအဆများကို ကရားရေလွှတ်မပြောဆိုရပေ။ ထိုထက်၊ ၎င်းတို့သည် သမ္မာတရားကို ရှာဖွေရန်၊ လက်ခံရန်၊ သမ္မာတရားနှင့် ဘုရားသခင် နှစ်ခုလုံးကို ကျိုးနွံနာခံရန် သင်ယူရမည်။ ဤသို့လုပ်ဆောင်ခြင်းအားဖြင့်သာ ၎င်းတို့သည် မိမိတို့ သဘောအတိုင်း မလုပ်ဆောင်ရန်၊ ဦးတည်ချက်တစ်ခုခုစီသို့ လမ်းလွဲမသွားဘဲ ဘုရားသခင်နောက်သို့လိုက်နိုင်ရန် သေချာစေနိုင်သည်။ ဘုရားအိမ်တော်သည် လူတို့အား ၎င်းတို့တာဝန်များကို ထမ်းဆောင်ခြင်းတွင် သဟဇာတဖြစ်စွာ ပူးပေါင်းလုပ်ဆောင်ရန် တောင်းဆိုသည်။ ဤသည်မှာ အဓိပ္ပာယ်ရှိပြီး မှန်ကန်သော လက်တွေ့လုပ်ဆောင်မှုလမ်းကြောင်းလည်းဖြစ်သည်။ အသင်းတော်တွင် သမ္မာတရားကို နားလည်သော၊ သို့မဟုတ် သဘောပေါက်နားလည်နိုင်စွမ်းရှိသော သူတို့အပေါ်တွင် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် လမ်းပြမှုသက်ရောက်နိုင်သည်မှာ ဖြစ်နိုင်ခြေရှိသည်။ သင်သည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးမှုကို ကိုင်စွဲသင့်ပြီး ယင်းနောက်မှ အနီးကပ်လိုက်ကာ ယင်းနှင့် ရင်းနှီးစွာ ပူးပေါင်းဆောင်ရွက်သင့်သည်။ ထိုသို့လုပ်ဆောင်ရာတွင် သင်သည် အမှန်ကန်ဆုံးလမ်းကြောင်းကို လျှောက်လှမ်းနေလိမ့်မည်။ ယင်းမှာ သန့်ရှင်းသောဝိညာဉ်တော်က လမ်းပြသည့် လမ်းကြောင်းဖြစ်သည်။ သန့်ရှင်းသောဝိညာဉ်တော်က သူအလုပ်လုပ်သည့်သူအပေါ်သို့ အမှုပြုပြီး လမ်းပြသည့်ပုံစံကို အထူးအာရုံစိုက်လော့။ သင်သည် အခြားသူများနှင့် မကြာခဏ မိတ်သဟာယဖွဲ့သင့်သည်။ အကြံများပေးပြီး သင်၏ ကိုယ်ပိုင်အမြင်များကို ဖော်ပြသင့်သည်။ ဤသည်မှာ သင်၏ တာဝန်ဖြစ်ပြီး သင်၏ လွတ်လပ်ခွင့်ဖြစ်သည်။ သို့သော် အဆုံးတွင် ဆုံးဖြတ်ချက်တစ်ခုချရန်ရှိသောအခါ နောက်ဆုံး ဆုံးဖြတ်ချက်ကို ပြုလုပ်သည့်သူမှာ သင်တစ်ဦးတည်းဖြစ်လျှင်၊ လူတိုင်းအား သင်ပြောသည့်အတိုင်း လုပ်ဆောင်စေပြီး သင်၏ စိတ်ဆန္ဒအတိုင်း လက်ခံလုပ်ဆောင်စေလျှင် သင်သည် စည်းမျဉ်းများကို ချိုးဖောက်နေခြင်းဖြစ်သည်။ လူအများစုက ထင်မြင်သည့်အရာကို အခြေခံပြီး မှန်ကန်သော ရွေးချယ်မှုကို သင် ပြုလုပ်သင့်သည်။ လူအများစု၏ အကြံပြုချက်များသည် သမ္မာတရားစည်းမျဉ်းများနှင့် မကိုက်ညီလျှင် သင်သည် သမ္မာတရားကို ထိန်းသိမ်းသင့်သည်။ ယင်းကသာ သမ္မာတရား စည်းမျဉ်းများနှင့် ကိုက်ညီသည်။ သင်သည် အဆင့်မြင့်ပုံရသည့် အမြင်များကို အစဉ်သဖြင့် ကရားရေလွှတ်ပြောဆိုနေလျှင်၊ သူတစ်ပါးတို့ အထင်ကြီးစေရန်အတွက် ခေတ်မီဆန်းပြားသော သဘောတရားအချို့ကို အသေးစိတ်ရှင်းပြရန် ကြိုးစားနေပြီး အမှန်တွင် ဤသည်မှာ မှားယွင်းနေသည်ကို သင်၏ စိတ်နှလုံး၌ ခံစားရလျှင် သင့်ကိုယ်သင် ထင်ပေါ်စေရန် အတင်းအဓမ္မမလုပ်ဆောင်နှင့်။ ဤသည်မှာ သင်ထမ်းဆောင်သင့်သည့် တာဝန်ဖြစ်သလော။ သင်၏တာဝန်မှာ အဘယ်နည်း။ (ကျွန်ုပ် ထမ်းဆောင်သင့်သည့် တာဝန်ကို ထမ်းဆောင်ရန်အတွက် ကျွန်ုပ်အစွမ်းရှိသမျှကို လုပ်ဆောင်ရန်၊ ကျွန်ုပ် နားလည်သဘောပေါက်သည့်အရာကိုသာ ပြောဆိုရန်ဖြစ်သည်။ ကျွန်ုပ်တွင် ကိုယ်ပိုင်ထင်မြင်ချက်မရှိလျှင် အခြားလူတိုင်း၏ အကြံပြုချက်များကို ပို၍နားထောင်တတ်ရန်၊ အမျှော်အမြင်ရှိစွာဖြင့် ပိုင်းခြားသိမြင်တတ်ရန် သင်ယူသင့်ပြီး လူတိုင်းနှင့် သဟဇာတဖြစ်စွာ ပူးပေါင်းဆောင်ရွက်နိုင်သည့် အခြေအနေသို့ ရောက်ရှိသင့်သည်။) မည်သည့်အရာမျှ သင့်အတွက် မရှင်းလင်းသကဲ့သို့၊ သင်၌ မည်သည့်ထင်မြင်ချက်မျှ မရှိလျှင်၊ နားထောင်ပြီး နာခံဖို့၊ သမ္မာတရားကို ရှာဖွေဖို့ သင်ယူလော့။ ဤသည်မှာ သင်ထမ်းဆောင်သင့်သည့် တာဝန်ဖြစ်သည်။ ဤသည်မှာ ကောင်းစွာပြုမူဆောင်ရွက်သော သဘောထားဖြစ်သည်။ သင့်တွင် မိမိ၏ကိုယ်ပိုင် ထင်မြင်ချက်များမရဘဲ မိုက်မဲသည့်ပုံပေါက်မည်၊ သင့်ကိုယ်သင် အသိအမှတ်ပြုခံရအောင် မလုပ်နိုင်မည်၊ အရှက်ရမည်ကို အစဉ် စိုးရွံ့နေလျှင်၊ အခြားသူများ၏ အထင်သေးခြင်းခံရပြီး ထိုသူတို့၏ စိတ်နှလုံးထဲတွင် နေရာ မရှိသောကြောင့်သင်သည် အစဉ်သဖြင့် ထင်ပေါ်ရန် သင့်ကိုယ်သင် အတင်းလုပ်ဆောင်ဖို့ ကြိုးစားပြီး အဆင့်မြင့်ပုံရသည့် အယူအဆများကို အစဉ်သဖြင့် ကရားရေလွှတ်ပြောဆိုလိုကာ လက်တွေ့အရှိတရားနှင့် မကိုက်ညီသော အဓိပ္ပာယ်မရှိသော အခိုင်အမာပြောဆိုမှုအချို့ကို တင်ပြပြီး သူတစ်ပါးတို့ကို လက်ခံစေသည်။ သင်သည် သင်၏တာဝန်ကို ထမ်းဆောင်နေခြင်း ဟုတ်သလော။ (မဟုတ်ပါ။) သင်သည် မည်သည့်အရာကို လုပ်ဆောင်နေသနည်း။ သင်သည် ဖျက်လိုဖျက်ဆီးလုပ်နေခြင်း ဖြစ်သည်။ လူတစ်ယောက်က ထိုသို့သောပုံစံဖြင့် အဆက်မပြတ် ပြုမူလုပ်ဆောင်နေသည်ကို သင်တို့ သတိထားမိသောအခါ သင်တို့သည် ထိုသူ့အပေါ် ကန့်သတ်ချက်များထားရှိရမည်။ ကန့်သတ်ချက်များကို မည်သို့ ထားသင့်သနည်း။ ထိုသူအား လုံးဝ ဆိတ်ဆိတ်နေစေရန် လုပ်ဆောင်ဖို့ မလိုသကဲ့သို့ ထိုသူစကားပြောရန် အခွင့်အရေးအားလုံးကို ထိန်ချန်ထားဖို့လည်း မလိုအပ်ပေ။ သင်တို့သည် ထိုသူအား မိတ်သဟာယဖွဲ့ခွင့်ပေးနိုင်သည်။ ထိုသူကို ဖယ်ကြဉ်မထားသင့်ပေ။ သို့သော် ထိုသူအနီးတွင်ရှိသောလူတိုင်းက ချင့်ချိန်နိုင်စွမ်းကို အသုံးချသင့်သည်။ ဤသည်မှာ စည်းမျဉ်းဖြစ်သည်။ ဥပမာအားဖြင့် တစ်စုံတစ်ယောက်သည် လူ၏ အယူအဆများ၊ စိတ်ကူးများနှင့် လုံးဝကိုက်ညီသည့် မမှန်ကန်သောအမြင်ကို တင်ပြပြီး လူအများစုက ထိုသူကို ထောက်ခံပြီး သဘောတူကြသော်လည်း ချင့်ချိန်နိုင်စွမ်းအနည်းငယ်ရှိသော လူအနည်းငယ်က ထိုသူ၏ အမြင်သည် သူ၏ စိတ်၊ ရည်မှန်းချက်၊ လိုအင်ဆန္ဒများ ရောနှောပါဝင်နေသည်ကို သတိပြုမိနိုင်လျှင် ဤသူတို့သည် ထိုလူကို ဖော်ထုတ်သင့်ပြီးထိုသူအား မိမိကိုယ်ကို ဆင်ခြင်သုံးသပ်စေကာ သိမြင်စေသင့်သည်။ ဤသည်မှာ မှန်ကန်သော နည်းလမ်းဖြစ်သည်။ မည်သူကမျှ ချင့်ချိန်နိုင်စွမ်းကို အသုံးမချလျှင်၊ သို့မဟုတ် မိမိတို့၏ ထင်မြင်ချက်ကို ထုတ်မပြောလျှင်၊ လူတိုင်းက လူ့အကြိုက်လိုက်သူများကဲ့သို့သာ ပြုမူလုပ်ဆောင်လျှင် ထိုသူကို ဖော်လံဖားသော၊ ထိုသူကို ထောက်ခံပြီး ပံ့ပိုးသောသူများ မလွှဲမရှောင်သာ ရှိနေလိမ့်မည်။ ဤသို့အားဖြင့် ထိုသူ၏ ရည်မှန်းချက်နှင့် ဆန္ဒများကို မီးလောင်ရာလေပင့်လုပ်ပေးလိမ့်မည်။ ထို့နောက်တွင် ထိုသူသည် အသင်းတော်တွင် အမှန်တကယ်ပင် ဩဇာအာဏာစတင်ရရှိလိမ့်မည်။ ထိုသူသည် သူ့အား ပံ့ပိုးသောသူများနှင့် အတူတကွပူးပေါင်းသွားနိုင်ပြီး ကိုယ်ပိုင်အင်အားစုဖြစ်လာကာ မကောင်းမှုလုပ်ဆောင်လျက်၊ အသင်းတော်အလုပ်ကို နှောင့်ယှက်လာနိုင်သည်နှင့်အမျှ၊ ဤသည်မှာ အန္တရာယ်ရှိလာသောအချိန်ဖြစ်သည်။ ဤနည်းအားဖြင့် ထိုသူသည် အန္တိခရစ်တို့လမ်းကြောင်းပေါ်တွင် အခြေချမိလိမ့်မည်။ အသင်းတော်အပေါ် ထိန်းချုပ်မှုကို ထိုသူ ရယူပြီးသည်နှင့်တစ်ပြိုင်နက် အန္တိခရစ်တစ်ယောက်ဖြစ်လာပြီး သူ၏ ကိုယ်ပိုင် အမှီအခိုကင်းသောနယ်မြေကို စတင်တည်ထောင်လိမ့်မည်။

ကောက်နုတ်ချက် (၄၀)

အမှုအရာများဖြစ်ပျက်သောအခါ လူတိုင်းသည် အတူတကွ ဆုတောင်းသင့်ပြီး ဘုရားသခင်ကို ကြောက်ရွံ့သော စိတ်နှလုံးရှိသင့်သည်။ လူတို့သည် မိမိတို့၏ ကိုယ်ပိုင်စိတ်ကူးများအပေါ် အမှီပြုပြီး ထင်ရာမြင်ရာ လုပ်ဆောင်ခြင်း လုံးဝမပြုသင့်ပေ။ ဘုရားသခင်ကို ဆုတောင်းခြင်းနှင့် သမ္မာတရားကို ရှာဖွေခြင်းတွင် လူတို့စိတ်နှလုံး တစ်လုံးတစ်ဝတည်း ရှိသရွေ့ သန့်ရှင်းသော ဝိညာဉ်တော် လုပ်ဆောင်မှု၏ ဉာဏ်အလင်းဖွင့်ပြမှုနှင့် အလင်းပေးမှုကို ရရှိနိုင်လိမ့်မည်။ ဘုရားသခင်၏ ကောင်းချီးများကို ရရှိနိုင်လိမ့်မည်။ သခင်ယေရှုက မည်သို့ပြောသနည်း။ (မြေကြီးပေါ်မှာ သင်တို့တွင် နှစ်ယောက်တို့သည် သဘောချင်းတူ၍ ဆုတောင်းလျှင်၊ တောင်းသမျှသောဆုတို့ကို ကောင်းကင်ဘုံ၌ ရှိတော်မူသော ငါ၏ခမည်းတော်သည် ပေးတော်မူလတံ့။ အကြောင်းမူကား၊ အကြင်အရပ်၌ လူနှစ်ဦးသုံးဦးတို့သည် ငါ၏နာမကိုထောက်၍ စည်းဝေးကြ၏၊ ထိုအရပ်၌ သူတို့အလယ်မှာ ငါရှိသည်။ (ရှင်မဿဲခရစ်ဝင် ၁၈:၁၉-၂၀)) ဤသည်မှာ မည်သည့်ပြဿနာကို ပုံဆောင်ပြသနည်း။ လူသားက ဘုရားသခင်ထံမှ မခွဲခွာနိုင်သည်ကိုလည်းကောင်း၊ လူသားသည် ဘုရားသခင်အပေါ် အမှီပြုရမည်ကိုလည်းကောင်း၊ လူသားသည် မိမိဘာသာ မလုပ်ဆောင်နိုင်သည်ကိုလည်းကောင်း၊ မိမိသဘောအတိုင်း လုပ်ဆောင်ခြင်းက လက်မခံနိုင်ဖွယ်ဖြစ်သည်ကိုလည်းကောင်း ပြသည်။ လူသားသည် မိမိဘာသာ မလုပ်ဆောင်နိုင်ဟု ဆိုရာတွင် မည်သည်ကို ဆိုလိုသနည်း။ ဤသည်မှာ လူတို့သည် လိုက်ဖက်ညီစွာ ပူးပေါင်းဆောင်ရွက်ရမည်၊ အမှုအရာများကို စိတ်နှလုံး တစ်လုံးတစ်ဝတည်းဖြင့် လုပ်ဆောင်ရမည်၊ တူညီသောပန်းတိုင် ရှိရမည်ဟု ဆိုလိုသည်။ အရပ်သုံးစကားအားဖြင့်ဆိုလျှင် “စည်းထားသည့် ထင်းချောင်းများကို ချိုး၍မရ” ဟု ဆိုနိုင်သည်။ ဤသို့ဆိုလျှင် သင်တို့သည် မည်သို့ ထင်းစည်းဖြစ်နိုင်မည်နည်း။ သင်တို့သည် သဟဇာတဖြစ်စွာ ပူးပေါင်းဆောင်ရွက်ရမည်။ သဘောတူညီမှုရှိရမည်။ ဤသို့ဆိုလျှင် သန့်ရှင်းသော ဝိညာဉ်တော်က အလုပ်လုပ်လိမ့်မည်။ လူတစ်ဦးစီက မိမိတို့ကိုယ်ပိုင် အကျိုးစီးပွားအကြောင်းကို တွေးလျက် မိမိတို့ကိုယ်ပိုင် လျှို့ဝှက်ချက်များကို ဖုံးကွယ်နေကြကာ၊ မည်သူကမျှ အသင်းတော်အလုပ်အတွက် တာဝန်ယူခြင်းမရှိလျှင်၊ လူတိုင်းက ထိုအလုပ်ကို လက်ရှောင်လိုကြလျှင်၊ မည်သူကမျှ ထိုအတွက် ဦးဆောင်တာဝန်ယူလိုခြင်း၊ အားထုတ်လိုခြင်း သို့မဟုတ် ဆင်းရဲဒုက္ခခံလိုခြင်းနှင့် အဖိုးအခပေးလိုခြင်းမရှိလျှင်၊ သန့်ရှင်းသော ဝိညာဉ်တော်၏ သူ၏ အလုပ်ကို လုပ်ဆောင်လိမ့်မည်လော။ (လုပ်ဆောင်လိမ့်မည် မဟုတ်ပါ။) အဘယ်ကြောင့် မလုပ်ဆောင်သနည်း။ လူတို့သည် မမှန်ကန်သော အခြေအနေတွင် နေထိုင်သောအခါ၊ ဘုရားသခင်အား ဆုမတောင်းသောအခါ၊ သို့မဟုတ် သမ္မာတရားကို မရှာဖွေသောအခါ သန့်ရှင်းသောဝိညာဉ်တော်သည် ၎င်းတို့ကို စွန့်ပစ်လိမ့်မည်ဖြစ်ပြီး ဘုရားသခင်က အတူရှိနေလိမ့်မည်မဟုတ်ပေ။ သမ္မာတရားကို မရှာဖွေသောသူတို့သည် သန့်ရှင်းသောဝိညာဉ်တော်၏ လုပ်ဆောင်မှုကို မည်သို့ ပိုင်ဆိုင်နိုင်မည်နည်း။ ဘုရားသခင်သည် ၎င်းတို့ကို အလွန်မုန်းတီးသည်။ ထို့ကြောင့် ဘုရားသခင်၏ မျက်နှာသည် ၎င်းတို့ထံမှ ပုန်းကွယ်နေလိမ့်မည်။ သန့်ရှင်းသောဝိညာဉ်တော်သည် ၎င်းတို့ထံမှ ကွယ်ဝှက်နေလိမ့်မည်။ ဘုရားသခင်က အလုပ်မလုပ်တော့သောအခါ သင်သည် သင်ကျေနပ်သလို လုပ်ဆောင်နိုင်သည်။ ဘုရားသခင်သည် သင့်အား ဘေးဖယ်ထားလိုက်သည်နှင့် သင်သည် ဇာတ်သိမ်းသွားပြီမဟုတ်လော။ သင်သည် မည်သည့်အရာကိုမျှ ဖြစ်မြောက်မည်မဟုတ်ပေ။ ဘာသာတရားမရှိသူများသည် အမှုအရာများကို လုပ်ဆောင်ဖို့ အဘယ်ကြောင့် အလွန် အခက်အခဲဖြစ်ကြသနည်း။ ၎င်းတို့တစ်ဦးချင်းစီက ကိုယ်ပိုင်အကြံများကို မပြောဘဲ ရေငုံနှုတ်ပိတ်နေနေကြ၍ ဖြစ်သည်မဟုတ်လော။ ၎င်းတို့သည် ကိုယ်ပိုင်အကြံများကို ရေငုံနှုတ်ပိတ်နေနေကြ၍ မည်သည့်အရာကိုမျှ ဖြစ်မြောက်အောင် မလုပ်ဆောင်နိုင်ကြ။ အရာရာတိုင်းကို အလွန် အားစိုက်လုပ်ဆောင်ရ၏။ အရိုးရှင်းဆုံး ကိစ္စများကိုပင် ထို့အတူ လုပ်ဆောင်ရသည်။ ဤသည်မှာ စာတန်၏ အာဏာအောက်တွင်ရှိသော အသက်တာဖြစ်သည်။ သင်တို့သည် ဘာသာတရားမရှိသူများ လုပ်ဆောင်သကဲ့သို့ လုပ်ဆောင်လျှင် ၎င်းတို့နှင့် မည်သို့ကွာခြားသေးသနည်း။ ကွာခြားမှု လုံးဝ မရှိပေ။ သမ္မာတရားမရှိသူများက အသင်းတော်ရှိ တန်ခိုးအာဏာကို ကိုင်စွဲလျှင်၊ စာတန်ဆန်သော စိတ်သဘောထားများဖြင့် ပြည့်နေသောသူများက တန်ခိုးအာဏာကို ကိုင်စွဲလျှင် စင်စစ်အားဖြင့် တန်ခိုးအာဏာကို ကိုင်စွဲသည်မှာ စာတန်မဟုတ်လော။ အသင်းတော်တွင် တန်ခိုးအာဏာကိုင်စွဲသော လူများ၏လုပ်ရပ်များအားလုံးသည် သမ္မာတရားနှင့် ဆန့်ကျင်ကွဲလွဲလျှင် သန့်ရှင်းသောဝိညာဉ်တော်၏ လုပ်ဆောင်မှု ရပ်တန့်သွားသည်။ ဘုရားသခင်သည် ၎င်းတို့ကို စာတန်ဆီသို့ လွှဲပြောင်းပေးလိုက်သည်။ စာတန်၏ လက်ထဲသို့ ရောက်သည်နှင့် အကျည်းတန်သည့် ပုံစံအားလုံးတို့ဖြစ်သည့် ဥပမာအားဖြင့် မနာလိုဖြစ်ခြင်း၊ အငြင်းပွားခြင်းတို့သည် လူတို့ကြားတွင် ထွက်ပေါ်လာသည်။ ဤဖြစ်ရပ်သည် မည်သည့်အရာကို ပုံဖော်ပြသသနည်း။ သန့်ရှင်းသောဝိညာဉ်တော်၏ လုပ်ဆောင်မှု ရပ်တန့်သွားကြောင်း၊ သူသည် ထွက်ခွာသွားပြီဖြစ်ကြောင်းနှင့် ဘုရားသခင်က အလုပ်လုပ်ခြင်း မရှိတော့ကြောင်းတို့ကို ပုံဖော်ပြသသည်။ ဘုရားသခင်၏ လုပ်ဆောင်ခြင်းမရှိလျှင် လူက နားလည်သည့် စကားများ၊ အယူဝါဒများသက်သက်က မည်သို့ အသုံးဝင်သနည်း။ အသုံးမဝင်ပေ။ လူတစ်ယောက်သည် သန့်ရှင်းသောဝိညာဉ်တော်၏ လုပ်ဆောင်ခြင်းမရှိလျှင် အထဲ၌ ဗလာဖြစ်နေသည်။ မည်သည့်အရာကိုမျှ ခံစား၍မရနိုင်တော့ပေ။ သူသည် လူသေကဲ့သို့ဖြစ်သည်။ ဤအခြေအနေတွင် သူသည် အံ့ဩမှင်တက်နေလိမ့်မည်။ လူသားမျိုးနွယ်တွင်ရှိသော လှုံ့ဆော်မှု၊ ဉာဏ်ပညာ၊ အသိဉာဏ်၊ အသိအမြင်နှင့် ဉာဏ်အလင်းပွင့်လင်းမှုတို့အားလုံးသည် ဘုရားသခင်ထံမှလာသည်။ အားလုံးသည် ဘုရားသခင်၏ လုပ်ဆောင်မှုဖြစ်သည်။ ကိစ္စရပ်တစ်ခုခုနှင့်ပတ်သက်၍ လူတစ်ဦးသည် သမ္မာတရားကို ရှာဖွေသည့်အခါ၊ သိနားလည်မှုတစ်ခုကို ရုတ်တရက် ရကာ နည်းလမ်းတစ်ခု ရရှိသည့်အခါ၊ ဤအလင်းပေးခြင်းသည် မည်သည့်နေရာမှ လာသနည်း။ အားလုံးက ဘုရားသခင်ထံမှ လာပေသည်။ လူတို့က သမ္မာတရားအကြောင်းကို မိတ်သဟာယပြုကြသည့်အခါကဲ့သို့ပင်ဖြစ်သည်။ ကနဦးတွင် ၎င်းတို့၌ သိနားလည်မှုမရှိသော်လည်း၊ ၎င်းတို့ မိတ်သဟာယပြုကြသည်နှင့်အမျှ၊ အလင်းပေးခံရပြီးနောက် သိနားလည်မှု အချို့နှင့်ပတ်သက်၍ ပြောဆိုနိုင်ကြလေသည်။ ဤသည်မှာ သန့်ရှင်းသော ဝိညာဉ်တော်၏ ဉာဏ်အလင်းပေးခြင်းနှင့် လုပ်ဆောင်မှု ဖြစ်သည်။ မည်သည့်အချိန်တွင် သန့်ရှင်းသော ဝိညာဉ်တော်က အများအားဖြင့် အလုပ်လုပ်သနည်း။ ဘုရားသခင်ရွေးချယ်ထားသော လူတို့က သမ္မာတရားအကြောင်း မိတ်သဟာယပြုကြသည့်အချိန်၊ ဘုရားသခင်ထံ လူတို့ ဆုတောင်းကြသည့်အချိန်နှင့် လူတို့က စည်းလုံးသော နှလုံးသားများ၊ စိတ်များဖြင့် မိမိတို့တာဝန်များကို ထမ်းဆောင်ကြသည့်အချိန်တွင် ဖြစ်သည်။ ဤသည်တို့မှာ ဘုရားသခင်၏ စိတ်နှလုံး အကျေနပ်ဆုံးသော အချိန်ကာလများ ဖြစ်သည်။ ထို့ကြောင့် သင်တို့၏တာဝန်ကို အတူတကွထမ်းဆောင်နေသောသူ များသည်ဖြစ်စေ၊ နည်းသည်ဖြစ်စေ၊ အခြေအနေများက မည်သို့ရှိသည်ဖြစ်စေ၊ မည်သည့်အချိန်တွင် ဖြစ်စေ ဤအရာတစ်ခုကို မမေ့နှင့်။ သဘောထားတညီတညွတ်တည်းရှိရန်ဖြစ်သည်။ ဤအခြေအနေအတွင်းတွင် အသက်ရှင်ခြင်းအားဖြင့် သန့်ရှင်းသောဝိညာဉ်တော်၏ လုပ်ဆောင်မှုကို သင်ရရှိလိမ့်မည်။

ဘုရားသခင်၏အိမ်တော်၌ သမ္မာတရားကို လိုက်စားသူအားလုံးသည် ဘုရားရှေ့တွင် ပေါင်းစည်းကြသည်။ ကွဲပြားခြင်းမရှိပေ။ ၎င်းတို့အားလုံးသည် တူညီသောပန်းတိုင်ဆီသို့ဦးတည်ပြီး အလုပ်လုပ်ကြကာ ၎င်းတို့တာဝန်ကို ထမ်းဆောင်သည်။ ၎င်းတို့အပေါ် ကျရောက်သော အလုပ်ကို လုပ်သည်။ သမ္မာတရားစည်းမျဉ်းများနှင့်အညီ ပြုမူဆောင်ရွက်သည်။ ဘုရားသခင် တောင်းဆိုသည့်အတိုင်း လုပ်ဆောင်ပြီး သူ၏ ရည်ရွယ်ချက်များကို အထမြောက်အောင် လုပ်ဆောင်သည်။ သင်၏ ပန်းတိုင်သည် ဤအတွက်မဟုတ်ဘဲ သင်ကိုယ်တိုင်အတွက်ဖြစ်လျှင်၊ သင်၏ တစ်ကိုယ်ကောင်းဆန်သော ဆန္ဒများကို ဖြည့်ဆည်းရန်အတွက်ဖြစ်လျှင် ဤသည်မှာ ဖောက်ပြန်ပျက်စီးသော စာတန်ဆန်သည့် စိတ်သဘောထားကို ထုတ်ဖော်ခြင်းဖြစ်သည်။ ဘုရားအိမ်တော်တွင် တာဝန်များကို သမ္မာတရားစည်းမျဉ်းများနှင့်အညီ လုပ်ဆောင်ပြီး ဘာသာတရားမရှိသူများ၏ လုပ်ရပ်များမှာမူ ၎င်းတို့၏ ဆိုးယုတ်သော စိတ်သဘောထားများက ချုပ်ကိုင်သည်။ ဤသည်တို့မှာ အလွန်ကွဲပြားခြားနားသည့် လမ်းကြောင်းနှစ်ခုဖြစ်၏။ ဘာသာတရားမရှိသူများသည် ၎င်းတို့ကိုယ်တိုင်၏ အကြံအစည်များကို သိုထားသည်၊ ၎င်းတို့ထဲမှ အသီးသီး၌ မိမိတို့၏ ကိုယ်ပိုင် ရည်မှန်းချက်များနှင့် အစီအစဉ်များရှိပြီး လူတိုင်းသည် မိမိတို့၏ကိုယ်ပိုင် အကျိုးစီးပွားများအတွက် ရှင်သန်ကြသည်။ ထိုအတွက်ကြောင့် ၎င်းတို့အားလုံးသည် မိမိတို့အကျိုးအမြတ်အတွက် အလုအယက်ကြိုးပမ်းကြပြီး ၎င်းတို့ရရှိသည့်အရာကို စိုးစဉ်းမျှ စွန့်လွှတ်လိုစိတ်မရှိခြင်းဖြစ်သည်။ ၎င်းတို့သည် ကွဲပြားနေကြသည်။ စည်းလုံးခြင်းမရှိပေ။ အကြောင်းမှာ ၎င်းတို့သည် တူညီသောပန်းတိုင်အတွက် လုပ်ဆောင်နေကြခြင်းမဟုတ်သောကြောင့် ဖြစ်သည်။ ၎င်းတို့လုပ်ဆောင်သည့်အရာနောက်ကွယ်ရှိ ရည်ရွယ်ချက်နှင့် သဘောသဘာဝသည် တူညီသည်။ မိမိတို့ကိုယ်ကိုအတွက်သာ လုပ်ဆောင်နေကြခြင်းဖြစ်သည်။ ယင်းတွင် စိုးမိုးသော သမ္မာတရားမရှိပေ။ ယင်းတွင် စိုးမိုးပြီး ဦးဆောင်သည့်အရာသည် ဖောက်ပြန်ပျက်စီးသော ဆိုးယုတ်သည့် စိတ်သဘောထားဖြစ်သည်။ ၎င်းတို့သည် ၎င်းတို့၏ ဖောက်ပြန်ပျက်စီးသော ဆိုးယုတ်သည့် စိတ်သဘောထား၏ ထိန်းချုပ်ခြင်းကို ခံရပြီး မိမိတို့ကိုယ်ကို မထိန်းနိုင်ကြပေ။ ထို့ကြောင့် အပြစ်ထဲသို့ ပိုပို၍ နက်ရှိုင်းစွာ ကျရောက်ကြသည်။ ဘုရားအိမ်တော်တွင် သင်တို့ လုပ်ရပ်များ၏ စည်းမျဉ်းများ၊ နည်းလမ်းများ၊ အရင်းခံအကြောင်းနှင့် စမှတ်တို့သည် ဘာသာတရားမရှိသူများနှင့် ခြားနားခြင်းမရှိလျှင်လည်းကောင်း၊ သင်တို့သည် ဖောက်ပြန်ပျက်စီးသော ဆိုးယုတ်သည့် စိတ်သဘောထား၏ ခြယ်လှယ်ခြင်း၊ ထိန်းချုပ်ခြင်း၊ ကြိုးကိုင်ညွှန်ကြားခြင်းကိုလည်း ခံရလျှင်လည်းကောင်း၊ သင်တို့ လုပ်ရပ်များ၏ စမှတ်သည် သင်တို့၏ကိုယ်ပိုင် အကျိုးစီးပွား၊ ဂုဏ်သတင်း၊ ဝင့်ဝါမှု၊ အဆင့်အတန်းတို့ဖြစ်လျှင်လည်းကောင်း သင်တို့သည် ဘာသာတရားမရှိသူများက အမှုအရာများကို လုပ်ဆောင်သည့်နည်းလမ်းနှင့် ကွာခြားခြင်းမရှိဘဲ သင်တို့၏တာဝန်ကို ထမ်းဆောင်ကြလိမ့်မည်။ သင်တို့သည် သမ္မာတရားအား လိုက်စားလျှင် အမှုအရာများအား သင်တို့ လုပ်ဆောင်သည့် ပုံစံကို ပြောင်းလဲသင့်သည်။ သင်တို့၏ ကိုယ်ပိုင်အကျိုးစီးပွားများ၊ တစ်ကိုယ်ရေရည်ရွယ်ချက်များနှင့် ဆန္ဒများကို စွန့်လွှတ်သင့်သည်။ အမှုအရာများကို လုပ်ဆောင်သည့်အခါ သမ္မာတရားကို အတူတကွ ဦးစွာ မိတ်သဟာယပြုသင့်သည်။ ပြီးလျှင် မည်သူက မည်သည့်နေရာတွင် တော်ပြီး မည်သည့်နေရာတွင် ညံ့သည်ဆိုသည့် အမြင်ဖြင့် သင်တို့ကြား အလုပ်ကို မခွဲခြားမီတွင် ဘုရားသခင်၏ ရည်ရွယ်ချက်များနှင့် သတ်မှတ်ချက်များကို နားလည်သင့်သည်။ သင်တို့ လုပ်ဆောင်နိုင်သည့်အရာကို တာဝန်ယူလုပ်ဆောင်သင့်ပြီး သင်တို့၏တာဝန်ကို မြဲမြံစွာ ထိန်းသိမ်းသင့်သည်။ အမှုအရာများ၌ ရုန်းကန်ခြင်း၊ သို့မဟုတ် အလုအယက်ကြိုးပမ်းခြင်း မပြုနှင့်။ အလျှော့ပေးပြီး သည်းခံတတ်ရန် သင်ယူရမည်။ တစ်စုံတစ်ယောက်သည် တာဝန်ကို စတင်လုပ်ဆောင်သည်မှာ မကြာသေးဘဲ၊ သို့မဟုတ် နယ်ပယ်တစ်ခုအတွက် ကျွမ်းကျင်မှုများကို တတ်မြောက်သည်မှာ မကြာသေးဘဲ အလုပ်အချို့ကို မလုပ်နိုင်လျှင် သင်သည် ထိုသူအား အတင်းအဓမ္မမခိုင်းရ။ သင်သည် ထိုသူအား အနည်းငယ်ပို၍ လွယ်ကူသောအလုပ်များကို ချပေးရမည်။ ဤသည်မှာ ၎င်းတို့တာဝန်ကို ထမ်းဆောင်ရာတွင် ရလဒ်များကို ရရှိစေရန် ၎င်းတို့အတွက် ပို၍ လွယ်ကူစေသည်။ ဤသည်မှာ သည်းခံခြင်း၊ စိတ်ရှည်ခြင်း၊ မူရှိခြင်းပင်ဖြစ်သည်။ သာမန်လူ့သဘာဝက ရှိသင့်သည့် အရာ၏ အစိတ်အပိုင်းတစ်ခုဖြစ်သည်။ ဘုရားသခင်က လူတို့အပေါ် တောင်းဆိုသည့်အရာဖြစ်ပြီး လူတို့ လက်တွေ့လုပ်ဆောင်သင့်သည့်အရာဖြစ်သည်။ သင်သည် နယ်ပယ်တစ်ခုခုတွင် အတော်အတန် ကျွမ်းကျင်မှုရှိပြီး ထိုနယ်ပယ်၌ လူအများစုထက်ပို၍ ကြာရှည်စွာ လုပ်ဆောင်နေပြီးဖြစ်လျှင် သင့်အား ပို၍ခက်ခဲသောအလုပ်ကို ချပေးသင့်သည်။ သင်သည် ဤအရာကို ဘုရားသခင်ထံမှ လက်ခံသင့်ပြီး ကျိုးနွံနာခံသင့်သည်။ “အဘယ်ကြောင့် ကျွန်ုပ်သည် သူများ မလုပ်ချင်သည့်အရာကို အခိုင်းခံရပါသနည်း။ အခြားလူများအား လွယ်ကူသောအလုပ်များကိုပေးပြီး ကျွန်ုပ်အား ခက်ခဲသောအလုပ်များကိုပေးသည်၊ ကျွန်ုပ်အတွက် ဘဝကို ခက်ခဲစေဖို့ ကြိုးစားနေခြင်းဖြစ်သလော” ဟု ပြောလျက် ဇီဇာကြောင်ခြင်း၊ စောဒကတက်ခြင်းမပြုလုပ်နှင့်။ “သင့်အတွက် ဘဝကို ခက်ခဲစေရန် ကြိုးစားနေခြင်း” ဆိုသည်မှာ မည်သည့်အရာကို သင် ဆိုလိုသနည်း။ အလုပ်အစီအစဉ်များကို လူတစ်ဦးချင်းစီအား အံဝင်ခွင်ကျ စီမံပေးထားသည်။ ပို၍လုပ်ဆောင်နိုင်သူများသည် ပို၍ လုပ်ဆောင်ရသည်။ သင်သည် များစွာ သင်ယူတတ်မြောက်ခဲ့ပြီး ဘုရားသခင်က များစွာပေးထားလျှင်၊ သင့်အား ပို၍ကြီးလေးသော ဝန်ထုပ်ဝန်ပိုးကို ပေးသင့်သည်။ သင့်အတွက် ဘဝကို ခက်ခဲစေရန်မဟုတ်ဘဲ ဤသည်မှာ သင့်အတွက် အတိအကျပင် သင့်တော်သောကြောင့်ဖြစ်သည်။ ထိုအရာသည် သင်၏တာဝန်ဖြစ်သည်။ ထို့ကြောင့် ရွေးချယ်ရန်၊ သို့မဟုတ် ငြင်းဆန်ရန် မကြိုးစားနှင့်၊ သို့မဟုတ် လွတ်မြောက်ရန် မကြိုးစားနှင့်။ ဤသည်မှာ ခက်ခဲသည်ဟု သင် အဘယ်ကြောင့် ထင်သနည်း။ အမှန်မှာ သင်သည် အနည်းငယ် စိတ်နှစ်မြုပ်လုပ်ကိုင်လျှင် အလုပ်ကို လုံးလုံးပင် လုပ်နိုင်မည်ဖြစ်သည်။ ဤသည်မှာ ခက်ခဲသည်ဟုလည်းကောင်း၊ ဘက်လိုက်သော ဆက်ဆံခြင်းဖြစ်သည်ဟုလည်းကောင်း၊ သင်သည် တမင်သက်သက် မတရားသဖြင့် ဆက်ဆံခံရသည်ဟုလည်းကောင်း သင်ထင်နေခြင်းသည် ဖောက်ပြန်ပျက်စီးသော စိတ်သဘောထားကို ထုတ်ဖော်ခြင်းဖြစ်သည်။ ဤသည်မှာ သင့်တာဝန်ကို ထမ်းဆောင်ရန် ငြင်းဆန်ခြင်း၊ ဘုရားသခင်ထံမှ လက်မခံခြင်းဖြစ်သည်။ ယင်းသည် သမ္မာတရားအား လက်တွေ့လုပ်ဆောင်ခြင်းမဟုတ်ပေ။ သင်က တာဝန်ထမ်းဆောင်ရာတွင် ရွေးချယ်လုပ်ဆောင်ပြီး လွယ်ကူပေါ့ပါးသောအရာမှန်သမျှကို လုပ်ဆောင်လျှင်၊ သင့်အား အမြင်ကောင်းစေသည့်အရာကိုသာ လုပ်ဆောင်လျှင် ယင်းသည် ဖောက်ပြန်ပျက်စီး၊ ဆိုးယုတ်သော စိတ်သဘောထားဖြစ်သည်။ သင့်တာဝန်ကို သင်လက်မခံနိုင်ခြင်း၊ မနာခံနိုင်ခြင်းသည် သင်က ဘုရားသခင်ကို ပုန်ကန်နေဆဲဖြစ်သည်ကိုလည်းကောင်း၊ သင်သည် ဘုရားသခင်ကို ဆန့်ကျင်နေခြင်း၊ ငြင်းဆန်ခြင်း၊ ရှောင်ကြဉ်ခြင်းဖြစ်သည်ကိုလည်းကောင်း သက်သေပြသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုဖြစ်သည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုဖြစ်သည်ကို သင်သိလာသောအခါတွင် မည်သည့်အရာကို သင်လုပ်ဆောင်သင့်သနည်း။ သူတစ်ပါးတို့အား ပေးသော အလုပ်များသည် အလွယ်တကူပြီးမြောက်နိုင်ပြီး သင့်အား ပေးသောအလုပ်များကမူ သင့်ကို အချိန်ကြာမြှင့်စွာ အလုပ်ရှုပ်စေပြီး ရှာဖွေလေ့လာရန်အတွက် ပို၍ အားစိုက်ထုတ်ဖို့လိုအပ်စေလျှင်၊ ဤအတွက်ကြောင့် သင်က မပျော်ရွှင်လျှင် သင်မပျော်မရွှင်ဖြစ်ခြင်းသည် တရားနည်းလမ်းကျပါသလော။ အသေအချာပင် တရားနည်းလမ်းမကျပေ။ ဤသို့ဆိုလျှင် ဤသည်မှာ တရားနည်းလမ်းမကျသည်ကို သင်ခံစားမိလျှင် မည်သည့်အရာကို သင်လုပ်ဆောင်သင့်သနည်း။ သင်သည် အတိုက်အခံပြုပြီး “အလုပ်များကို ၎င်းတို့ ချပေးသည့်အချိန်တိုင်းတွင် ခက်ခဲသော၊ ညစ်ပေသော၊ အလွန်အားထုတ်ဖို့လိုအပ်သောအလုပ်များအား ကျွန်ုပ်ကိုပေးပြီး သူတစ်ပါးတို့ကို ပေါ့ပါး၊ ရိုးရှင်းပြီး အဆင့်မြင့်သောအလုပ်များကို ပေးသည်၊ ကျွန်ုပ်ကို ၎င်းတို့က ဩဇာပေး၍ရသော သူတစ်ယောက်ဟု ၎င်းတို့ ထင်သလော၊ ဤသို့ အလုပ်များကို ဖြန့်ဝေပေးခြင်းသည် မျှတသောနည်းလမ်းမဟုတ်”ဟု ပြောလျှင်၊ ဤသည်မှာ သင်၏ စဉ်းစားတွေးခေါ်မှုဖြစ်လျှင် မှားယွင်းသည်။ အလုပ် ဖြန့်ဝေခြင်းတွင် လမ်းလွဲမှုတစ်ခုခုရှိသည်ဖြစ်စေ၊ မရှိသည်ဖြစ်စေ၊ ကျိုးကြောင်းသင့်စွာ ဖြန့်ဝေပေးခြင်းဟုတ်သည်ဖြစ်စေ၊ မဟုတ်သည်ဖြစ်စေ ဘုရားသခင်က မည်သည့်အရာကို စိစစ်သနည်း။ သူစိစစ်သည့်အရာမှာ လူတစ်ဦး၏ စိတ်နှလုံးဖြစ်သည်။ လူတစ်ဦးက သူ၏ စိတ်နှလုံးတွင် ကျိုးနွံနာခံခြင်းရှိမရှိ၊ ဘုရားသခင်အတွက် ဝန်ထုပ်ဝန်ပိုးအချို့ကို တာဝန်ယူလုပ်ဆောင်နိုင်သလောဆိုသည်ကိုလည်းကောင်း၊ ဘုရားသခင်အား ချစ်မြတ်နိုးသူများဖြစ်သလောဆိုသည်ကိုလည်းကောင်း ကြည့်သည်။ ဘုရားသခင်၏ သတ်မှတ်ချက်များဖြင့် တိုင်းတာသည်နှင့်အမျှ၊ သင်၏ ဆင်ခြေများက မခိုင်လုံပေ။ သင်၏ တာဝန်ထမ်းဆောင်ခြင်းသည် စံမမီသကဲ့သို့၊ သင့်တွင် သမ္မာတရား စစ်မှန်မှုကင်းမဲ့သည်။ သင့်၌ ကျိုးနွံနာခံခြင်းလုံးဝ မရှိသကဲ့သို့၊ အားစိုက်ထုတ်ရသော၊ သို့မဟုတ် ညစ်ပေသောအလုပ်အနည်းငယ်ကို သင်လုပ်ဆောင်ရသောအခါတွင် ညည်းညူသည်။ ဤတွင် ပြဿနာသည် အဘယ်နည်း။ ပထမဦးစွာ သင်၏ စိတ်နေစိတ်ထားသည် မှားယွင်းသည်။ ဤသည်မှာ မည်သည့်အရာကို ဆိုလိုသနည်း။ သင်၏ တာဝန်အပေါ် သင်၏ သဘောထားသည် မှားယွင်းသည်ဟု ဆိုလိုသည်။ သင်သည် သင်၏ကိုယ်ပိုင်ဝင့်ဝါမှုနှင့် အကျိုးစီးပွားများကို အစဉ် စဉ်းစားနေပြီး၊ ဘုရားသခင်၏ ရည်ရွယ်ချက်များကို အလေးမထားသကဲ့သို့၊ လုံးဝ ကျိုးနွံနာခံခြင်းမရှိလျှင်၊ ဤသည်မှာ သင့်တာဝန်အပေါ် ရှိသင့်သော မှန်ကန်သော သဘောထားမဟုတ်ပေ။ သင်သည် ဘုရားသခင်အတွက် ရိုးသားစစ်မှန်စွာ အသုံးခံပြီး ဘုရားသခင်ကို ချစ်သော စိတ်နှလုံးရှိလျှင် ညစ်ပေသော၊ အားစိုက်ထုတ်ရသော၊ ခက်ခဲသောအလုပ်များကို သင် မည်သို့ကိုင်တွယ်မည်နည်း။ သင်၏ စိတ်နေစိတ်ထားက မတူကွဲပြားဖြစ်လိမ့်မည်။ သင်သည် ခက်ခဲသည့်အရာမှန်သမျှကို လုပ်ဆောင်ရန် ရွေးချယ်ပြီး လေးလံသော ဝန်ထုပ်ဝန်ပိုးများကို ထမ်းရွက်ရန် ရှာဖွေလိမ့်မည်။ အခြားသောလူများက မလုပ်ဆောင်လိုသည့်အရာကို သင် တာဝန်ယူဆောင်ရွက်လိမ့်မည်ဖြစ်ပြီး၊ သင်သည် ဘုရားသခင်အား ချစ်မြတ်နိုးကာ ဘုရားသခင်အား ကျေနပ်စေရန်အတွက် သက်သက်ဖြင့် ထိုအရာကို လုပ်ဆောင်လိမ့်မည်။ သင်သည် ညည်းညူခြင်း အရိပ်အယောင်တစ်ခုမျှမရှိဘဲ ဤသို့လုပ်ဆောင်ရသည်ကို ဝမ်းမြောက်မှုနှင့် ပြည့်နေလိမ့်မည်။ ညစ်ပေသော၊ အားစိုက်ထုတ်ရသော၊ ခက်ခဲသောအလုပ်များသည် လူတို့အား အရှိအတိုင်း ဖော်ပြသည်။ သင်သည် ပေါ့ပါးပြီး အဆင့်မြင့်သော အလုပ်များကိုသာ တာဝန်ယူဆောင်ရွက်သည့်လူများနှင့် မည်သို့ ကွဲပြားသနည်း။ သင်သည် ၎င်းတို့ထက် များစွာ သာ၍ တော်ခြင်းတတ်ခြင်း မရှိပေ။ ထိုသို့မဟုတ်သလော။ ဤသည်မှာ ဤအရာများကို သင်မြင်ရမည့်ပုံစံဖြစ်သည်။ ဤသို့ဆိုလျှင် လူတို့အား အရှိအတိုင်း အထုတ်ဖော်ဆုံးသောအရာသည် ၎င်းတို့၏တာဝန်ကို ထမ်းဆောင်ခြင်းဖြစ်သည်။ လူအချို့သည် ဘုရားသခင်အား ချစ်ပြီး ကျိုးနွံနာခံလိုစိတ်ရှိသည်ဟု အခိုင်အမာဆိုလျက်၊ အချိန်အများစုတွင် အလွန်ကောင်းသောအရာများကို ပြောဆိုကြသော်လည်း၊ ၎င်းတို့တာဝန်ကို ထမ်းဆောင်ရာတွင် အခက်အခဲတစ်ခုကို အမှတ်မထင် ကြုံရသည့်အခါ၌ ညည်းညူခြင်းနှင့် အပျက်သဘောဆောင်သော စကားမျိုးစုံကို ထုတ်ပြောကြသည်။ ၎င်းတို့သည် ကြောင်သူတော်များဖြစ်သည်မှာ သိသာသည်။ တစ်စုံတစ်ယောက်သည် သမ္မာတရားအား ချစ်မြတ်နိုးသူဖြစ်လျှင် မိမိတို့တာဝန်ထမ်းဆောင်ရာ၌ အခက်အခဲတစ်ခုကို ရင်ဆိုင်ရသောအခါ သူ၏တာဝန်သည် သင့်လျော်စွာ စီစဉ်ထားခြင်းမရှိလျှင်ပင် ထိုတာဝန်ကို အလေးအနက် သဘောထားလျက်ဖြင့် ဘုရားသခင်ကို ဆုတောင်းပြီး သမ္မာတရားကို ရှာဖွေလိမ့်မည်။ လေးလံသော၊ ညစ်ပေသော၊ ခက်ခဲသောအလုပ်များကို ရင်ဆိုင်ရလျှင်ပင် ညည်းညူမည်မဟုတ်ဘဲ ၎င်းတို့သည် ဘုရားသခင်ကို ကျိုးနွံနာခံသော စိတ်နှလုံးဖြင့် သူ၏ အလုပ်များကို ကောင်းစွာ လုပ်ပြီး တာဝန်ကို ကောင်းစွာထမ်းဆောင်နိုင်သည်။ သူသည် ထိုသို့လုပ်ဆောင်ရာတွင် အလွန်ဝမ်းမြောက်ခြင်းရှိပြီး ဘုရားသခင်က ယင်းကို မြင်ရသည်မှာ စိတ်သက်သာရာရသည်။ ဤသည်မှာ ဘုရားသခင်၏ လက်ခံမှု ပြည့်မီသော သူမျိုးဖြစ်သည်။ တစ်စုံတစ်ယောက်သည် ညစ်ပေသော၊ ခက်ခဲသော၊ အားစိုက်ထုတ်ရသောအလုပ်များကို ကြုံရသည်နှင့်တစ်ပြိုင်နက် စိတ်တိုပြီး ဒေါသထွက်လျှင် သူ့အား မည်သို့ကိုမျှ ဝေဖန်ခွင့်မပြုလျှင် ထိုသို့သောသူသည် ဘုရားသခင်အတွက် မိမိကိုယ်ကို ရိုးသားစစ်မှန်စွာ အသုံးခံသည့်သူတစ်ယောက်မဟုတ်ပေ။ သူသည် ထုတ်ဖော်ပြီး ဖယ်ရှားရှင်းလင်းခြင်းကိုသာ ခံရနိုင်သည်။ သင်တို့တွင် ဤအခြေအနေများရှိသော ပုံမှန်ဖြစ်ရပ်များ၌ ဤပြဿနာ၏ ကြီးလေးမှုကို သင်တို့ သိမြင်နိုင်သလော။ (အချို့ကို သိမြင်နိုင်သည်။) အချို့ကို သိမြင်နိုင်လျှင် ယင်းကို သင်၏ကိုယ်ပိုင်အားအင်၊ ကိုယ်ပိုင်ယုံကြည်မှုနှင့် ကိုယ်ပိုင်ဝိညာဉ်ရင့်ကျက်မှုအပေါ်သို့ ပြောင်းလဲပစ်နိုင်သလော။ ဤသဘောထားကို သင် ပြောင်းလဲဖို့လိုသည်။ သင်သည် ရှေးဦးစွာ “ဤသဘောထားသည် မှားသည်၊ ဤသည်မှာ ငါ၏ တာဝန်ကို ထမ်းဆောင်ရာတွင် ကိုယ်နှစ်သက်ရာကို ရွေးချယ်ထမ်းဆောင်နေခြင်းမဟုတ်လော၊ ဤသည်မှာ ကျိုးနွံနာခံခြင်းမဟုတ်၊ ငါ၏တာဝန်ကို ထမ်းဆောင်ခြင်းသည် ပျော်ရွှင်သောအရာတစ်ခု ဖြစ်သင့်သည်၊ လိုလိုလားလားနှင့် ဝမ်းမြောက်စွာ ပြုလုပ်သင့်သည်၊ ငါသည် အဘယ်ကြောင့် မပျော်ရွှင်သနည်း၊ အဘယ်ကြောင့် စိတ်မချမ်းမသာဖြစ်သနည်း၊ ငါ၏တာဝန်က မည်သည့်အရာဖြစ်သည်ဆိုသည်နှင့် ယင်းသည် ငါလုပ်ဆောင်သင့်သည့်အရာဖြစ်သည်ဆိုသည်ကို ငါကောင်းစွာသိသည်။ အဘယ်ကြောင့် ငါ မနာခံနိုင်သနည်း၊ ငါသည် ဘုရားရှေ့ကိုလာပြီး ဆုတောင်းရမည်၊ ငါ၏ စိတ်နှလုံးအတွင်း၌ရှိသော ဤဖောက်ပြန်ပျက်စီးသော စိတ်သဘောထားများအား ထုတ်ဖော်ခြင်းကို သိမြင်လာရမည်” ဟူ၍ စဉ်းစားဖို့ လိုအပ်သည်။ ထို့နောက်တွင် ဤသို့လုပ်ဆောင်သောအခါတွင် သင်သည် “ဘုရားသခင် ကျွန်ုပ်သည် တစ်ဇွတ်ထိုးလုပ်ဆောင်တတ်လေ့ရှိခဲ့သည်၊ မည်သူ့ကိုမျှ နားမထောင်ပါ၊ ကျွန်ုပ်၏ သဘောထားသည် မှားယွင်းပြီး၊ ကျွန်ုပ်တွင် ကျိုးနွံနာခံခြင်းမရှိပါ။ ကျေးဇူးပြုပြီး ကျွန်ုပ်ကို ပဲ့ပြင်ဆုံးမ၍ ကျိုးနွံနာခံအောင် လုပ်ဆောင်တော်မူပါ၊ ကျွန်ုပ် စိတ်မချမ်းမသာ မဖြစ်လိုပါ၊ ကိုယ်တော်ကို ဆန့်ကျင်၍ မပုန်ကန်လိုတော့ပါ၊ ကျေးဇူးပြု၍ ကျွန်ုပ်ကို တို့ထိပြီး ဤတာဝန်ကို ကောင်းစွာထမ်းဆောင်နိုင်ရန် ပြုလုပ်တော်မူပါ၊ ကျွန်ုပ်သည် စာတန်အတွက် အသက်ရှင်သန်လိုစိတ်မရှိပါ၊ သမ္မာတရားအတွက် အသက်ရှင်ပြီး သမ္မာတရားကို လက်တွေ့လုပ်ဆောင်လိုစိတ်ရှိပါသည်” ဟူ၍ ဆုတောင်းသင့်သည်။ သင်သည် ဤသို့ဆုတောင်းသောအခါ သင့်အတွင်းတွင်ရှိသော အခြေအနေသည် တိုးတက်လိမ့်မည်ဖြစ်ပြီး၊ ထိုအခြေအနေ တိုးတက်လာသောအခါ သင်သည် နာခံနိုင်လိမ့်မည်။ သင်က “ဤသည်မှာ အမှန်တွင် မပြောပလောက်ပါ။ အခြားသူများက အနည်းငယ်သာလုပ်ဆောင်ပြီး ငါက ပို၍လုပ်ဆောင်ခြင်း၊ ၎င်းတို့က လုပ်ဆောင်သောအခါ ပျော်ရွှင်မှုမရှိခြင်း၊ သို့မဟုတ် ၎င်းတို့ လုပ်ဆောင်သောအခါ အလဟဿ စကားပြောဆိုနေခြင်း မရှိခြင်းသာဖြစ်သည်၊ ဘုရားသခင်က ငါ့အား အပိုဝန်ထုပ်ဝန်ပိုးတစ်ခု၊ လေးလံသော ဝန်တစ်ခုကို ပေးခဲ့သည်၊ ဤသည်မှာ ငါ့ကို သူ အထင်ကြီးခြင်း ဖြစ်သည်။ ငါ့အတွက် သူ၏ မျက်နှာသာပေးမှုဖြစ်သည်၊ ဤသည်မှာ ငါသည် ဤလေးလံသော ဝန်ထုပ်ဝန်ပိုးကို ထမ်းရွက်နိုင်သည်ဆိုသည်ကို သက်သေပြသည်၊ ဘုရားသခင်သည် ငါ့အပေါ် အလွန်ကောင်းသည်၊ ငါသည် ကျိုးနွံနာခံသင့်သည်” ဟု တွေးလိမ့်မည်။ ပြီးလျှင် သင်၏ သဘောထားသည် သင်ကိုယ်တိုင် သတိမထားမိဘဲ ပြောင်းလဲသွားလိမ့်မည်။ သင့်တာဝန်ကို စလက်ခံခဲ့သောအချိန်တွင် သင်၌ မကောင်းသော သဘောထားရှိသည်။ သင်သည် ကျိုးနွံနာခံနိုင်ခြင်းမရှိပေ။ သို့သော်လည်း သင်သည် ယင်းကို ရုတ်ချည်းပြောင်းလဲနိုင်ပြီး ဘုရားသခင်၏ စိစစ်မှုနှင့် ပဲ့ပြင်ဆုံးမမှုကို ရုတ်ချည်းလက်ခံနိုင်ခဲ့သည်။ သင်သည် ဘုရားသခင်ထံမှ သင်၏တာဝန်ကို အလုံးစုံလက်ခံနိုင်ပြီး စိတ်နှလုံးအပြည့်အဝဖြင့် ထမ်းဆောင်နိုင်မှု မရှိမချင်း ဘုရားသခင်ရှေ့သို့ နာခံသော သဘောထားနှင့်၊ သမ္မာတရားကို လက်ခံပြီး လက်တွေ့လုပ်ဆောင်သော သဘောထားနှင့် ရုတ်ချည်းလာနိုင်ခဲ့သည်။ ဤတွင် ရုန်းကန်ရသည့် ဖြစ်စဉ်တစ်ခုရှိသည်။ ထိုရုန်းကန်ရသည့် ဖြစ်စဉ်သည် သင်၏ ပြောင်းလဲခြင်းဖြစ်စဉ်၊ သမ္မာတရားအား သင်လက်ခံခြင်း ဖြစ်စဉ်ဖြစ်သည်။ အကြောင်းမှာ လူတို့သည် မေးခွန်းမထုတ်ဘဲ ၎င်းတို့ဆီသို့ မည်သည့်အရာလာသည်ဖြစ်စေ လိုလားမှုရှိပြီး ဝမ်းမြောက်ရန်၊ ကျိုးနွံနာခံရန်မှာ ဖြစ်နိုင်မည်မဟုတ်သောကြောင့်ဖြစ်သည်။ လူတို့သည် ယင်းကို လုပ်ဆောင်နိုင်လျှင် ၎င်းတို့၌ ဖောက်ပြန်ပျက်စီးသော စိတ်သဘောထားမရှိသည့် အဓိပ္ပာယ်ဖြစ်သည်။ ၎င်းတို့ကို ကယ်တင်ရန်အတွက် သမ္မာတရားကို ဖော်ပြဖို့ ဘုရားသခင်ကို ၎င်းတို့ လိုအပ်မည်မဟုတ်ပေ။ လူတို့တွင် အယူအဆများဖြစ်ပေါ်ကြသည်။ မှားယွင်းသော သဘောထားများရှိကြသည်။ မှားယွင်းသော၊ အပျက်သဘောဆောင်သော အခြေအနေများရှိကြသည်။ ဤအရာအားလုံးသည် တကယ့် ပြဿနာများဖြစ်ပြီး တည်ရှိကြသည်။ သို့သော် ဤအပျက်သဘောဆောင်သော၊ ကောင်းကျိုးမပြုသော အခြေအနေများ၊ အပျက်သဘောဆောင်သော စိတ်ခံစားချက်များ၊ ဖောက်ပြန်ပျက်စီးသော စိတ်သဘောထားများက ဦးဆောင်ပြီး သင်၏အပြုအမူ၊ သင်၏အတွေး၊ သင်၏ သဘောထားတို့ကို ထိန်းချုပ်သောအခါတွင် သင်လုပ်ဆောင်သည့်အရာ၊ သင်လက်တွေ့လုပ်ဆောင်သည့် နည်းလမ်း၊ မည်သည့်လမ်းကြောင်းကို သင်ဆက်လက်ရွေးချယ်သည်ဆိုသည်တို့သည် သမ္မာတရားအပေါ် သင်၏ သဘောထားအပေါ်တွင် မူတည်လိမ့်မည်။ သင်သည် စိတ်ခံစားချက်များ ရှိကောင်းရှိနိုင်သည်၊ သို့မဟုတ် အပျက်သဘောဆောင်သော၊ ပုန်ကန်သော အခြေအနေတွင် ရှိနိုင်သည်။ သို့သော် သင်၏တာဝန်ကို ထမ်းဆောင်သည့်အချိန်အတွင်းတွင် ဤအရာများ ဖြစ်ပေါ်သောအခါ၌ ယင်းတို့သည် အခက်အခဲမရှိ ပြောင်းလဲသွားလိမ့်မည်။ အဘယ်ကြောင့်ဆိုသော် ဘုရားသခင်ကို သင်ရှာဖွေသောကြောင့်ဖြစ်ပြီး သင်၏ သဘောထားသည် သမ္မာတရားအား ကျိုးနွံနာခံခြင်း၊ လက်ခံခြင်းနှင့်သက်ဆိုင်သော သဘောထားဖြစ်သောကြောင့်ဖြစ်သည်။ ထို့နောက်တွင် သင်သည် သင်၏တာဝန်ကို ကောင်းစွာထမ်းဆောင်ရာတွင် ပြဿနာရှိမည်မဟုတ်ပေ။ သင်သည် ဖောက်ပြန်ပျက်စီးသော ဆိုးယုတ်သည့် စိတ်သဘောထားက သင့်အပေါ်တွင်ရှိသော ဆုပ်ကိုင်မှု၊ ဘောင်ခတ်ခြင်းကို အနိုင်ယူနိုင်စွမ်းရှိလိမ့်မည်။ အဆုံးတွင် သင်သည် တာဝန်ထမ်းဆောင်ရာတွင် အောင်မြင်လိမ့်မည်။ ဘုရားသခင်၏ စေခိုင်းချက်ကို ဖြည့်ဆည်းလိမ့်မည်။ သမ္မာတရားနှင့် အသက်ကို ရယူနိုင်လိမ့်မည်။ လူတို့၏တာဝန်ကို ထမ်းဆောင်ခြင်းနှင့် သမ္မာတရားအား ရရှိခြင်း ဖြစ်စဉ်သည်လည်း စိတ်သဘောထား ပြောင်းလဲခြင်းနှင့် သက်ဆိုင်သည်။ လူတို့က သန့်ရှင်းသော ဝိညာဉ်တော်၏ ဉာဏ်အလင်းဖွင့်ပြမှုနှင့် အလင်းပေးမှုကို လက်ခံရရှိသည်မှာ၊ သမ္မာတရားကို နားလည်ပြီး စစ်မှန်မှုသို့ ဝင်ရောက်သည့်အရာအားလုံးမှာ ၎င်းတို့၏ တာဝန်ထမ်းဆောင်ခြင်းတွင် ဖြစ်သည်။ ၎င်းတို့သည် ဆုတောင်းရန်၊ ရှာဖွေရန်၊ အခက်အခဲများကို ဖြေရှင်းရန်အတွက် ဘုရားသခင်၏ ရည်ရွယ်ချက်များကို နားလည်သဘောပေါက်ပြီး ဤသို့ဖြင့် ၎င်းတို့တာဝန်ကို ပုံမှန် လုပ်ဆောင်နိုင်ရန်အတွက် ဘုရားသခင်ရှေ့သို့ မကြာခဏလာရောက်ကြခြင်းတို့အားလုံးမှာလည်း ၎င်းတို့၏ တာဝန်ထမ်းဆောင်ရာတွင် ထိုအခက်အခဲများရှိသောအခါ၌ဖြစ်သည်။ လူတို့သည် ဘုရားသခင်၏ ပဲ့ပြင်ဆုံးမခြင်းကို ခံရပြီး သန့်ရှင်းသောဝိညာဉ်တော်၏ ညွှန်ကြားမှုအောက်တွင် အသက်ရှင်ကာ တဖြည်းဖြည်းချင်းဖြင့် သမ္မာတရားစည်းမျဉ်းများနှင့်အညီ အမှုအရာများကို လုပ်ဆောင်တတ်ရန် သင်ယူပြီး ၎င်းတို့တာဝန်ကို ကျေနပ်ဖွယ်ရာ ထမ်းဆောင်လာကြခြင်းတို့အားလုံးမှာ ၎င်းတို့တာဝန်ကို ထမ်းဆောင်ခြင်းတွင် ဖြစ်သည်။ ဤသည်မှာ သမ္မာတရားက ဦးဆောင်ပြီး သင်၏ စိတ်နှလုံးကို စိုးမိုးနေခြင်းဖြစ်သည်။

လူအချို့အတွက် ၎င်းတို့၏တာဝန်များကို ထမ်းဆောင်ရာ၌ မည်သည့်ပြဿနာကို တွေ့ကြုံကြပါစေ၊ ၎င်းတို့သည် သမ္မာတရားကို မရှာဖွေဘဲ ၎င်းတို့၏ကိုယ်ပိုင် အတွေးများ၊ အယူအဆများ၊ စိတ်ကူးများနှင့် အလိုဆန္ဒများနှင့်အညီ အစဉ်ပြုမူလုပ်ဆောင်ကြ၏။ အစမှ အဆုံးအထိ ၎င်းတို့သည် ၎င်းတို့၏ လိုအင်ဆန္ဒများကို ဖြည့်ဆည်းနေကြပြီး ၎င်းတို့၏ဖောက်ပြန်ပျက်စီးသော စိတ်သဘောထားများသည် ၎င်းတို့၏လုပ်ဆောင်ချက်များကို ထိန်းချုပ်နေ၏။ ၎င်းတို့သည် ၎င်းတို့တာဝန်များကို အစဉ်ထမ်းဆောင်နေခဲ့သည့်ပုံစံ ပေါ်ကောင်းပေါ်နိုင်သည်။ သို့သော် ၎င်းတို့သည် သမ္မာတရားကို လုံးဝ လက်မခံသောကြောင့်၊ အမှုအရာများကို သမ္မာတရားစည်းမျဉ်းနှင့်အညီ လုပ်ဆောင်ရန် ပျက်ကွက်သောကြောင့်၊ အဆုံးတွင် သမ္မာတရားနှင့် အသက်ကို ၎င်းတို့မရရှိနိုင်ဘဲ နာမည်နှင့် ထိုက်တန်သည့် အလုပ်လုပ်ပေးသူများ ဖြစ်လာကြသည်။ ထို့ကြောင့် ထိုသို့သော လူတို့သည် မိမိတို့၏ တာဝန်များကို ဆောင်ရွက်နေချိန်တွင် မည်သည့်အရာများအပေါ် မှီခိုနေကြသနည်း။ ၎င်းတို့သည် သမ္မာတရားအပေါ် မှီခိုနေခြင်း မဟုတ်သကဲ့သို့ ဘုရားသခင်ကို မှီခိုနေခြင်းလည်း မဟုတ်ပေ။ ၎င်းတို့နားလည်သော ထိုသမ္မာတရားအနည်းငယ်သည် ၎င်းတို့၏စိတ်နှလုံးများထဲ၌ အချုပ်အခြာအာဏာ မရယူထားပေ။ ၎င်းတို့သည် ဤတာဝန်များကို ထမ်းဆောင်ရန်အတွက် ၎င်းတို့၏ ကိုယ်ပိုင် ဆုကျေးဇူးများ၊ ပင်ကိုစွမ်းရည်များအပေါ်၊ ၎င်းတို့ရရှိထားသည့် မည်သည့် အသိပညာမဆိုအပြင် ၎င်းတို့၏ ကိုယ်ပိုင်စိတ်စွမ်းအား၊ သို့မဟုတ် ကောင်းသောရည်ရွယ်ချက်များအပေါ်တွင်ပါ အမှီပြုကြသည်။ ဤသည်မှာ မှန်ကန်ပါက ၎င်းတို့သည် မိမိတို့၏ တာဝန်များကို လက်ခံနိုင်လောက်သော စံနှုန်းတစ်ခုဖြင့် ထမ်းဆောင်နိုင်မည်လော။ လူတို့သည် ၎င်းတို့တာဝန်များကို ထမ်းဆောင်ရန် ၎င်းတို့၏ သဘောသဘာဝ၊ အယူအဆများ၊ စိတ်ကူးများ၊ ကျွမ်းကျင်မှုများ၊ သင်ယူမှုများတို့ကို အားကိုးသောအခါ ၎င်းတို့သည် မိမိတို့၏တာဝန်များကို ထမ်းဆောင်နေပြီး မကောင်းမှုကို မကျူးလွန်သည့်ပုံစံပေါ်နိုင်သော်လည်း ၎င်းတို့က သမ္မာတရားကို လက်တွေ့မလုပ်ဆောင်နေကြပေ။ ဘုရားသခင်အတွက် ကျေနပ်ဖွယ်ရာဖြစ်သည့်အရာတစ်ခုမျှ မလုပ်ဆောင်ထားကြပေ။ လျစ်လျူရှု၍မရသည့် အခြားပြဿနာတစ်ခုလည်းရှိသည်။ သင်၏တာဝန်ကို ဆောင်ရွက်ခြင်း လုပ်ငန်းစဉ်အတွင်းတွင်၊ အကယ်၍ သင်၏အယူအဆများ၊ စိတ်ကူးများနှင့် ကိုယ်ပိုင်အလိုဆန္ဒများ မည်သည့်အခါမျှ မပြောင်းလဲဘဲ သမ္မာတရားနှင့် မည်သည့်အခါမျှ အစားထိုးခြင်း မရှိပါက၊ ပြီးလျှင် သင်၏လှုပ်ရှားမှုများနှင့် လုပ်ဆောင်ချက်များမှာ သမ္မာတရားစည်းမျဉ်းများနှင့်အညီ မည်သည့်အခါမျှ လုပ်ဆောင်ခြင်းမရှိပါက၊ နောက်ဆုံးရလဒ်မှာ မည်သို့ ဖြစ်လိမ့်မည်နည်း။ သင်သည် အသက်ဝင်ရောက်မှု ရှိမည်မဟုတ်ပေ။ သင်သည် အလုပ်လုပ်ပေးသူတစ်ဦး ဖြစ်လာလိမ့်မည်။ ဤနည်းအားဖြင့် သခင်ယေရှု၏ စကားများကို ပြည့်စုံစေလိမ့်မည်။ “ထိုနေ့၌ကား၊ သခင်၊ သခင်၊ အကျွန်ုပ်တို့သည် ကိုယ်တော်အခွင့်နှင့် ဆုံးမဩဝါဒပေးပါပြီ မဟုတ် လော။ ကိုယ်တော်အခွင့်နှင့် နတ်ဆိုးတို့ကို နှင်ထုတ်ပါပြီ မဟုတ်လော။ ကိုယ်တော်အခွင့်နှင့် များစွာသော တန်ခိုးတို့ကို ပြပါပြီမဟုတ်လောဟု အများသော သူတို့သည် လျှောက်ကြလိမ့်မည်။ ထိုသို့လျှောက်ကြသောအခါ သင်တို့ကို ငါအလျှင်းမသိ၊ အဓမ္မအမှုကို ပြုသောသူတို့၊ ငါ့ထံမှ ဖယ်ကြဟု ထိုသူတို့အား အတိအလင်း ငါပြောမည်။” (ရှင်မဿဲခရစ်ဝင် ၇:၂၂-၂၃) ဘုရားသခင်သည် လုံ့လဝီရိယကို အသုံးပြုပြီး အလုပ်လုပ်ပေးသော ဤလူတို့အား မကောင်းမှုပြုသူများဟု အဘယ့်ကြောင့် ခေါ်သနည်း။ ငါတို့တွင် သေချာနိုင်သော အချက်တစ်ချက်ရှိသည်၊ ယင်းမှာ မည်သည့် တာဝန်များ သို့မဟုတ် အလုပ်ကို ဤလူတို့က လုပ်ဆောင်ပါစေ၊ ၎င်းတို့၏ အရင်းခံအကြောင်းရင်းများ၊ တွန်းအား၊ ရည်ရွယ်ချက်များနှင့် အတွေးများသည် ၎င်းတို့၏ လိုအင်ဆန္ဒများမှ လုံးလုံးလျားလျား ထွက်ပေါ်လာကာ ယင်းတို့သည် မိမိတို့၏ ကိုယ်ပိုင်အကျိုးစီးပွားများနှင့် ရှေ့ရေးများကို ကာကွယ်ရန်၊ မိမိတို့၏ ကိုယ်ပိုင်သိက္ခာနှင့် အဆင့်အတန်းကိုလည်း ကာကွယ်စောင့်ရှောက်ရန်နှင့် ၎င်းတို့၏ ပကာသနကို ဖြည့်ဆည်းရန် လုံးလုံးလျားလျား ဖြစ်သည်။ ၎င်းတို့၏ စဉ်းစားမှုများနှင့် တွက်ချက်မှုများ အားလုံးတို့သည် ဤအရာများကို ဗဟိုပြုထားကာ ၎င်းတို့ စိတ်နှလုံးတွင် သမ္မာတရားမရှိဘဲ ၎င်းတို့တွင် ဘုရားသခင်ကို ကြောက်ရွံ့ပြီး ကျိုးနွံနာခံသော စိတ်နှလုံးမရှိကြပေ။ ဤသည်မှာ ပြဿနာ၏ အရင်းအမြစ်ဖြစ်သည်။ ယခုအခါတွင် သင့်တို့အတွက် လိုက်စားရန် အရေးပါသောအရာမှာ မည်သည့်အရာဖြစ်သနည်း။ အရာအားလုံးတွင် သင်တို့သည် သမ္မာတရားကို ရှာဖွေရမည်။ ဘုရားသခင်၏ ရည်ရွယ်ချက်များနှင့်အညီ၊ ဘုရားသခင်တောင်းဆိုသည့်အတိုင်း မိမိတာဝန်ကို ကောင်းမွန်စွာထမ်းဆောင်ရမည်။ ဤသို့လုပ်ဆောင်လျှင် ဘုရားသခင်၏ အသိအမှတ်ပြုခြင်းကို သင် ရရှိလိမ့်မည်။ ဤသို့ဆိုလျှင် ဘုရားသခင်တောင်းဆိုသည့်အတိုင်း သင်၏တာဝန်ကို ထမ်းဆောင်ခြင်းတွင် အသေးစိတ် မည်သည့်အရာပါဝင်သနည်း။ သင်လုပ်ဆောင်သမျှတွင် ဘုရားသခင်ကို ဆုတောင်းရန် သင်ယူရမည်။ သင့်တွင် မည်သည့်ရည်ရွယ်ချက်များရှိသည်၊ မည်သည့်အတွေးများရှိသည်၊ ဤရည်ရွယ်ချက်များနှင့် အတွေးများက သမ္မာတရားနှင့် ညီခြင်းရှိမရှိတို့ကို ဆင်ခြင်သုံးသပ်ရမည်။ မညီလျှင် ထိုအရာများကို ဘေးဖယ်ထားသင့်သည်။ ထို့နောက်တွင် သမ္မာတရားစည်းမျဉ်းများနှင့်အညီ သင် လုပ်ဆောင်ပြီး ဘုရားသခင်၏ စိစစ်မှုကို လက်ခံသင့်သည်။ ဤသည်မှာ သင့်ကို သမ္မာတရားကို လက်တွေ့လုပ်ဆောင်ရန် သေချာစေသည်။ သင့်တွင် သင်၏ကိုယ်ပိုင် ဦးတည်ချက်များနှင့် ရည်ရွယ်ချက်များရှိလျှင်၊ ထိုအရာများသည် သမ္မာတရားကို ချိုးဖောက်ပြီး ဘုရားသခင်၏ ရည်ရွယ်ချက်များနှင့် ကွဲလွဲသည်ကို သင်ကောင်းစွာသိသော်ငြားလည်း၊ ဖြေရှင်းချက်အတွက် ဘုရားသခင်ကို ဆုတောင်းပြီး သမ္မာတရားကို ရှာဖွေခြင်းမပြုသေးလျှင် ဤသည်မှာ အန္တရာယ်ရှိသည်။ သင့်အတွက် မကောင်းမှုကျူးလွန်ပြီး ဘုရားသခင်ကို ဆန့်ကျင်သောအရာများကို လုပ်ဆောင်ရန် လွယ်ကူသည်။ သင်သည် မကောင်းမှုကို တစ်ကြိမ်၊ နှစ်ကြိမ်ကျူးလွန်ပြီး နောင်တရလျှင် သင့်၌ ကယ်တင်ခြင်းအတွက် မျှော်လင့်ချက်ရှိသေးသည်။ သင်သည် မကောင်းမှုကို ဆက်၍ ကျူးလွန်နေလျှင်၊ သင်သည် မကောင်းမှုမျိုးစုံ ပြုလုပ်သူဖြစ်သည်။ ဤအခြေအနေတွင် သင် နောင်တမရနိုင်သေးလျှင် သင်သည် ဒုက္ခရောက်ပြီဖြစ်သည်။ ဘုရားသခင်သည် သင့်အား ဘေးတစ်ဖက်သို့ ဖယ်ထားလိမ့်မည်၊ သို့မဟုတ် စွန့်ပစ်လိမ့်မည်။ ဤသည်မှာ သင်သည် ဖယ်ရှားရှင်းလင်းခြင်းခံရဖို့ အန္တရာယ်ရှိနေသည့် သဘောဖြစ်သည်။ ဆိုးယုတ်မှုမျိုးစုံ ကျူးလွန်သောသူများသည် သေချာပေါက် အပြစ်ဒဏ်ပေးခံရပြီး ဖယ်ရှားရှင်းလင်းခြင်းခံရမည်။


မိမိကိုယ်ကို သိခြင်းနှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၄၂)

စိတ်သဘောထား၌ ပြောင်းလဲမှုတစ်ခု ရရှိခြင်းတွင် အဓိကသော့ချက်မှာ မိမိ၏ ကိုယ်ပိုင်သဘာဝကို သိရှိရန်ဖြစ်ပြီး၊ ဤအရာသည် ဘုရားသခင်ထံမှ ဖော်ထုတ်ချက်နှင့်အညီ ဖြစ်ပျက်ရမည်ဖြစ်၏။ ဘုရားသခင်၏ နှုတ်ကပတ်တော်၌သာ တစ်ဦးတစ်ယောက်သည် မိမိ၏ ကိုယ်ပိုင်အကျည်းတန်သော သဘာဝကို သိရှိနိုင်သည်၊ မိမိ၏ ကိုယ်ပိုင်သဘာဝထဲက စာတန်၏ အမျိုးမျိုးသော အဆိပ်များကို သတိပြုနိုင်သည်၊ မိမိ မိုက်မဲပြီး မသိနားမလည်သည်ကို နားလည်နိုင်ပြီး မိမိ၏ သဘာဝထဲက အားနည်းပြီး အပျက်သဘောဆောင်သော အရိပ်လက္ခဏာများကို သတိပြုမိနိုင်သည်။ ဤအရာများကို အပြည့်အဝ သိရှိပြီးသည့်နောက်တွင် သင်သည် မိမိကိုယ်ကို စစ်မှန်စွာ မုန်းတီးနိုင်ပြီး ဇာတိပကတိကို အမှန်တကယ် ပုန်ကန်နိုင်သည်၊ ဘုရားသခင်၏ နှုတ်ကပတ်တော်ကို တစ်သမတ်တည်း ဆောင်ရွက်နိုင်သည်၊ သင်၏တာဝန်များကို ထမ်းဆောင်နေစဉ်တွင် သမ္မာတရားကို မလျှော့တမ်းလိုက်စားနိုင်သည်၊ သင်၏စိတ်သဘောထား ပြောင်းလဲမှုရှိအောင် စွမ်းဆောင်နိုင်သည်၊ ဘုရားသခင်ကို အမှန်တကယ် ချစ်သောသူတစ်ယောက် ဖြစ်လာနိုင်သည်။ ထို့နောက်တွင် ပေတရု၏ လမ်းကြောင်းကို သင်စတင်လျှောက်မိနှင့်ပြီး ဖြစ်နေပေလိမ့်မည်။ ဘုရားသခင်၏ ကျေးဇူးတော်မပါဘဲနှင့် သန့်ရှင်းသော ဝိညာဉ်တော်ထံမှ ဉာဏ်အလင်းပေးခြင်းနှင့် လမ်းပြမှုတို့ မပါဘဲ၊ လူတို့သည် သမ္မာတရားကို မပိုင်ဆိုင်ကြသကဲ့သို့၊ မိမိတို့ကိုယ်ကို မပုန်ကန်နိုင်ကြသောကြောင့် ဤလမ်းကြောင်းကို လျှောက်လှမ်းဖို့ ခက်ခဲပေလိမ့်မည်။ ပေတရု၏ စုံလင်ခြင်းလမ်းကြောင်းကို လိုက်လျှောက်ခြင်းသည် အဓိကအားဖြင့် စိတ်ခိုင်မာမှုရှိခြင်း၊ ယုံကြည်ချက် ရှိခြင်းနှင့် ဘုရားသခင်ကို ကိုးစားခြင်းတို့အပေါ် တည်မှီပေသည်။ ထို့အပြင်၊ သန့်ရှင်းသော ဝိညာဉ်တော်၏ လုပ်ဆောင်ချက်ကို ကျိုးနွံနာခံရမည်။ အရာခပ်သိမ်းတွင်၊ ဘုရားသခင်၏ နှုတ်ကပတ်တော်များမပါဘဲ လုပ်ဆောင်၍ မရပေ။ ဤအရာများသည် အဓိက ရှုထောင့်များဖြစ်သည်၊ ယင်းထဲမှ မည်သည့်အရာကိုမျှ ချိုးဖောက်၍ မရပေ။ အတွေ့အကြုံထဲတွင် မိမိကိုယ်ကို သိရှိရန် အလွန် ခက်ခဲ၏။ သန့်ရှင်းသော ဝိညာဉ်တော်၏ လုပ်ဆောင်ချက်မရှိလျှင် အချည်းနှီးသာဖြစ်သည်။ ပေတရု၏ လမ်းကြောင်းကို လျှောက်ရန်၊ မိမိကိုယ်ကို သိရှိခြင်းနှင့် မိမိ၏ စိတ်သဘောထား အသွင်ပြောင်းလဲခြင်း အပေါ် အာရုံစူးစိုက်ရမည်။ ပေါလု၏ လမ်းကြောင်းသည် အသက်ကို ရှာဖွေခြင်း သို့မဟုတ် မိမိကိုယ်ကို သိရှိခြင်းအပေါ် အာရုံစိုက်ခြင်း လမ်းကြောင်းတစ်ခုမဟုတ်ပေ။ သူသည် အထူးသဖြင့် အမှုကို လုပ်ဆောင်ခြင်း၊ ယင်း၏လွှမ်းမိုးမှုနှင့် အရှိန်အဟုန်အပေါ် အာရုံစိုက်ခဲ့၏။ သူ၏ ကြံရွယ်ချက်မှာ သူ၏ အလုပ်နှင့် ဆင်းရဲဒုက္ခခံစားခြင်း အတွက် အလဲအလှယ်အနေဖြင့် ဘုရားသခင်၏ ကောင်းချီးမင်္ဂလာများကို ရရှိဖို့နှင့် ဘုရားသခင်ထံမှ ဆုလာဘ်များရရှိဖို့ ဖြစ်သည်။ ဤကြံရွယ်ချက်သည် မှားယွင်း၏။ ပေါလုသည် အသက်အပေါ် အာရုံမစိုက်ခဲ့သကဲ့သို့၊ စိတ်သဘောထား ပြောင်းလဲမှုတစ်ခုကို ရရှိခြင်းအပေါ် အရေးထားမှုတစ်ခုတလေမျှ မရှိခဲ့ပေ။ သူသည် ဆုလာဘ်များအပေါ်သာ အာရုံစိုက်ခဲ့သည်။ သူသည် မှားယွင်းသည့် ရည်မှန်းချက်ပန်းတိုင်များ ရှိခဲ့သောကြောင့်၊ သူ လျှောက်လှမ်းခဲ့သည့် လမ်းကြောင်းသည်လည်း အမှန်ပင် မှားယွင်းခဲ့လေသည်။ ဤအရာကို သူ၏ မာနထောင်လွှားပြီး စိတ်ကြီးဝင်သော သဘာဝအားဖြင့် ဖြစ်ပေါ်စေခဲ့ပေသည်။ သိသိသာသာပင်၊ ပေါလုသည် မည်သည့် သမ္မာတရားကိုမှ မပိုင်ဆိုင်ခဲ့သကဲ့သို့၊ သူသည် မည်သည့် အသိစိတ် သို့မဟုတ် ဆင်ခြင်တုံတရားမျှ မရှိခဲ့ပေ။ လူတို့ကို ကယ်တင်ခြင်းနှင့် ပြောင်းလဲခြင်းတွင်၊ ဘုရားသခင်သည် အဓိကအားဖြင့် ၎င်းတို့၏ စိတ်သဘောထားများကို ပြောင်းလဲ၏။ သူ၏ နှုတ်ကပတ်တော်များ၏ ရည်ရွယ်ချက်မှာ လူတို့အထဲ၌ အသွင်ပြောင်းလဲသော စိတ်သဘောထားများနှင့် ဘုရားသခင်ကို သိရှိနိုင်စွမ်း၊ သူ့ကို ကျိုးနွံနာခံနိုင်စွမ်းနှင့် ပုံမှန်နည်းလမ်းဖြင့် သူ့ကို ကိုးကွယ်နိုင်စွမ်း တို့ကို ပိုင်ဆိုင်ခြင်း၏ ရလဒ်ကို ရရှိဖို့ ဖြစ်သည်။ ဤသည်မှာ ဘုရားသခင်၏ နှုတ်ကပတ်တော်များနှင့် သူ၏ အမှုတို့၏ ရည်ရွယ်ချက်ဖြစ်သည်။ ပေါလု၏ ရှာဖွေခြင်း နည်းလမ်းသည် ဘုရားသခင်၏ အလိုကို တိုက်ရိုက် ချိုးဖောက်ပြီး ဘုရားသခင်၏ ရည်ရွယ်ချက်များနှင့် ဆန့်ကျင်ပေသည်။ ယင်းသည် ဘုရားသခင်၏အလိုကို လုံးဝ ဆန့်ကျင်ပေသည်။ သို့သော်၊ ပေတရု၏ ရှာဖွေခြင်း နည်းလမ်းသည် ဘုရားသခင်၏ ရည်ရွယ်ချက်များနှင့် လုံးဝ ကိုက်ညီခဲ့သည်၊ သူသည် အသက်အပေါ်၊ စိတ်သဘောထား ပြောင်းလဲမှုများအပေါ် အာရုံစိုက်ခဲ့သည်။ ယင်းသည် ဘုရားသခင်၏ လုပ်ဆောင်မှုနှင့် လူသားများထဲ၌ ရရှိဖို့ ဘုရားသခင် ဆန္ဒရှိသည့် ရလဒ် အတိအကျ ဖြစ်ပေသည်။ ထို့ကြောင့် ပေတရု၏ လမ်းကြောင်းသည် ကောင်းချီးခံစားရပြီး ဘုရားသခင်၏ အသိအမှတ်ပြုခြင်းကို ရရှိလေသည်။ ပေါလု၏ လမ်းကြောင်းသည် ဘုရားသခင်၏ ရည်ရွယ်ချက်များကို ဆန့်ကျင်သောကြောင့်၊ ဘုရားသခင်သည် ယင်းကို မုန်းတီးကာ ကျိန်ဆဲလေသည်။ ပေတရု၏ လမ်းကြောင်းကို လျှောက်ရန်၊ ဘုရားသခင်၏ ရည်ရွယ်ချက်များကို သိရှိရမည်ဖြစ်သည်။ သူ၏ နှုတ်ကပတ်တော်များမှတစ်ဆင့် သူ၏ ရည်ရွယ်ချက်များကို အမှန်တကယ် အပြည့်အဝ နားလည်နိုင်ပါက ဆိုလိုသည်မှာ လူသားထံမှ မည့်သည့်အရာကို ဘုရားသခင် ဖန်တီးလိုသည်ဆိုသည်နှင့် နောက်ဆုံးတွင် မည်သည့်ရလဒ်ကို ရရှိဖို့ သူ ဆန္ဒရှိသည်ဆိုသည်တို့ကို နားလည်ခြင်းဖြစ်သည်။ ထိုအခါမှသာ မည်သည့်လမ်းကြောင်း လိုက်လျှောက်ရမည်ကို တိကျသည့် သိနားလည်မှုတစ်ခု ရှိနိုင်ပေသည်။ သင်သည် ပေတရု၏ လမ်းကြောင်းကို အပြည့်အဝ နားမလည်သကဲ့သို့၊ ယင်းကို လိုက်လျှောက်ဖို့ စိတ်ဆန္ဒတစ်ခု ရှိရုံမျှရှိပါက၊ ၎င်းကို သင်လျှောက်လှမ်းနိုင်မည်မဟုတ်ပေ။ တစ်နည်းအားဖြင့်၊ သင်သည် အယူဝါဒများစွာ သိကောင်းသိလိမ့်မည်ဖြစ်သော်လည်း၊ နောက်ဆုံးတွင် လက်တွေ့အရှိတရားထဲသို့ ဝင်ရောက်နိုင်လိမ့်မည်မဟုတ်ပေ။ သင်သည် အပေါ်ယံ ဝင်ရောက်မှုတစ်ခုကို ပြုလုပ်ကောင်း ပြုလုပ်နိုင်လိမ့်မည် ဖြစ်သော်လည်း၊ စစ်မှန်သည့် မည်သည့် ရလဒ်ကိုမျှ သင် ရရှိနိုင်လိမ့်မည်မဟုတ်။

မျက်မှောက်ခေတ်တွင် လူအများစုက မိမိကိုယ်ကိုမိမိအပေါ် အလွန်ပင် အပေါ်ယံဆန်သော သိနားလည်ခြင်း ရှိကြသည်။ ၎င်းတို့သည် မိမိတို့သဘာဝ၏ အစိတ်အပိုင်းဖြစ်သော အမှုအရာများကို ရှင်းလင်းစွာ သိမြင်လာခြင်း လုံးဝမရှိခဲ့ကြပေ။ ၎င်းတို့သည် ၎င်းတို့ ထုတ်ဖော်ပြသည့် ဖောက်ပြန်ပျက်စီးသော အခြေအနေ အနည်းငယ်၊ သူတို့ပြုလုပ်တတ်သည့် အမှုအရာများ၊ သို့မဟုတ် သူတို့၏ အားနည်းချက်များ အနည်းငယ်ကိုသာ သိကြပြီး၊ ဤအရာက ၎င်းတို့အား မိမိကိုယ်ကိုသိသည်ဟု ယုံကြည်စေသည်။ ထို့ပြင် အကယ်၍ ၎င်းတို့သည် စည်းမျဉ်းစည်းကမ်းအနည်းငယ်ကို လိုက်နာကာ အချို့သော ကဏ္ဍများတွင် အမှားမလုပ်မိရန် သေချာစေပြီး၊ ထိုထိုသော ကျူးလွန်ပြစ်မှားခြင်းများ မလုပ်မိအောင် ရှောင်ကြဉ်နိုင်လျှင် ဘုရားသခင်အပေါ် သူတို့၏ယုံကြည်ခြင်း၌ စစ်မှန်မှုပိုင်ဆိုင်သည်ဟု မိမိကိုယ်ကို သဘောထားပြီး ကယ်တင်ခံရလိမ့်မည်ဟု ယူဆတတ်ကြသည်။ ဤသည်မှာ လုံးလုံးလျားလျားပင် လူသား၏ စိတ်အထင်ဖြစ်သည်။ ထိုအရာများကို သင်လိုက်နာလျှင် မည်သည့် ကျူးလွန်ပြစ်မှားခြင်းကိုမျှ မလုပ်မိစေဖို့ သင် အမှန်တကယ် ရှောင်ကြဉ်လာနိုင်လိမ့်မည်လော။ စိတ်သဘောထား၌ စစ်မှန်သောပြောင်းလဲမှုကို သင်ရရှိပြီးဖြစ်လိမ့်မည်လော။ လူသားတစ်ဦး၏ ပုံသဏ္ဌာန်ကို သင် အမှန်တကယ် အသက်ရှင်နေလိမ့်မည်လော။ သင်သည် ဘုရားသခင်ကို ထိုနည်းအတိုင်း အမှန်ပင် ကျေနပ်စေနိုင်သလော။ လုံးဝကျေနပ်စေနိုင်မည် မဟုတ်၊ ဤသည်မှာ သေချာ၏။ ဘုရားသခင်၌ ယုံကြည်ခြင်းသည် လူတစ်ဦးက မြင့်မားသော စံနှုန်းများရှိပြီး သမ္မာတရားနှင့် သူ၏ အသက်တာစိတ်သဘောထား၌ အသွင်ပြောင်းလဲမှု အတော်အတန် ရရှိထားသောအခါမှသာ အလုပ်ဖြစ်လေသည်။ ဤသည်မှာ ရှေးဦးစွာ မိမိကိုယ်ကို သိရန် စိတ်နှစ်မြုပ်လုပ်ဆောင်ခြင်းလိုအပ်သည်။ လူတို့၏ မိမိကိုယ်ကို သိကျွမ်းခြင်းက အလွန်ပေါ့တန်လျှင်၊ ပြဿနာများကို ဖြေရှင်းဖို့ မဖြစ်နိုင်သည်ကို ၎င်းတို့ တွေ့ရလိမ့်မည်ဖြစ်ပြီး၊ ၎င်းတို့၏ အသက်တာ စိတ်သဘောထား တကယ်ကို ပြောင်းလဲလိမ့်မည်မဟုတ်။ မိမိကိုယ်ကို နက်နဲသိမ်မွေ့သော အဆင့်တစ်ခုအထိ သိရှိရန် လိုအပ်၏၊ ယင်းမှာ မိမိ၏ ကိုယ်ပိုင်သဘာဝအား သိရှိခြင်းကို ဆိုလိုသည်။ ထိုသဘာဝတွင် မည်သည့် အရိပ်လက္ခဏာများ ပါဝင်သည်၊ ဤအရာများ မည်သို့ ပေါ်ပေါက်သည်၊ ထို့ပြင် ၎င်းတို့ မည်သည့်အရပ်မှ လာခဲ့သည် စသည်တို့ဖြစ်သည်။ ထို့အပြင်၊ ဤအရာများကို သင် အမှန်တကယ် မုန်းတီးနိုင်ပါသလော။ သင်၏ ကိုယ်ပိုင် အကျည်းတန်သော ဝိညာဉ်နှင့် သင်၏ ကောက်ကျစ်ဆိုးယုတ်သော သဘာဝကို သင် မြင်ပြီးပြီလော။ မိမိကိုယ်ကို၏ အမှန်တရားကို သင် အမှန်တကယ် တွေ့မြင်နိုင်လျှင်၊ သင်သည် မိမိကိုယ်ကို မုန်းတီးလိမ့်မည်။ မိမိကိုယ်ကို မုန်းတီးပြီး ဘုရားသခင်၏ နှုတ်ကပတ်တော်ကို သင် လက်တွေ့လုပ်ဆောင်သောအခါ၊ သင်သည် ဇာတိပကတိကို ပုန်ကန်နိုင်လိမ့်မည်ဖြစ်ပြီး ယင်းကို အားသွန်ခွန်စိုက်လုပ်ရသည်ဟု ယုံကြည်ခြင်းမရှိဘဲ သမ္မာတရားကို ဆောင်ရွက်ဖို့ ခွန်အား သင်ရှိပါလိမ့်မည်။ အဘယ်ကြောင့် လူများစွာတို့သည် မိမိတို့၏ သွေးသား နှစ်သက်မှုများနောက် လိုက်ကြသနည်း။ ၎င်းတို့သည် မိမိတို့ကိုယ်ကိုယ် အတော်ကောင်းသည်ဟု ထင်မှတ်ကြကာ ၎င်းတို့၏ လုပ်ရပ်များမှာ မှန်ကန်ပြီး တရားသည်၊ ၎င်းတို့တွင် အမှားများမရှိသကဲ့သို့ မှန်ကန်မှုတွင် လုံးလုံးလျားလျား ရှိသည်ဟုပင် ခံစားကြသောကြောင့် ၎င်းတို့သည် တရားမျှတခြင်းက ၎င်းတို့ဖက်တွင် ရှိသည်ဟု ယူဆချက်ဖြင့် လုပ်ဆောင်နိုင်စွမ်း ရှိကြလေ၏။ လူတစ်ဦးသည် မိမိ၏ စစ်မှန်သော သဘာဝမှာ မည်သည့်အရာဖြစ်သည်ကို မြင်သည့်အခါ၊ မည်မျှအကျည်းတန်ပုံ၊ မည်မျှစက်ဆုပ်ဖွယ်ကောင်းပုံနှင့် မည်မျှသနားဖွယ်ကောင်းပုံကို မြင်သည့်အခါတွင် မိမိကိုယ်ကို အလွန်အမင်း ဂုဏ်ယူနေခြင်း၊ လွန်လွန်ကဲကဲ မာနထောင်လွှားခြင်းနှင့် ယခင်ကဲ့သို့ မိမိကိုယ်ကို အလွန်ပင် ကျေနပ်အားရခြင်းတို့ မရှိတော့ပေ။ “ကျွန်ုပ်သည် ဘုရားသခင်၏ နှုတ်ကပတ်တော်အချို့ကို လက်တွေ့ကျင့်ဆောင်ရာတွင် အလွန်အလေးအနက်ထားပြီး လက်တွေ့ကျရမည်။ ထိုသို့မဟုတ်လျှင် ကျွန်ုပ်သည် လူသားဖြစ်ခြင်း၏ စံချိန်နှင့် ကိုက်ညီလိမ့်မည် မဟုတ်သည့်အပြင် ဘုရားသခင်၏ မျက်မှောက်ထဲ၌ အသက်ရှင်ရန် ရှက်လိမ့်မည်” ဟု သူ ခံစားရသည်။ သူသည် သူ့ကိုယ်သူ အမှန်တကယ် အသုံးမကျသူ၊ အမှန်တကယ် အရေးမပါသူအဖြစ် မြင်လေ၏။ ဤအချိန်တွင် သမ္မာတရားကို ကျင့်ဆောင်ရန် သူ့အတွက် လွယ်ကူပြီး သူ၌ လူသားတစ်ဦးဖြစ်သည့်အတိုင်း အတော်ပင်တူလာမည်။ လူတို့သည် မိမိတို့ကိုယ်ကို အမှန်တကယ် မုန်းတီးသည့်အခါမှသာ ဇာတိပကတိကို ၎င်းတို့ ပုန်ကန်နိုင်ပေသည်။ ၎င်းတို့ မိမိကိုယ်ကို မမုန်းတီးလျှင်၊ ဇာတိပကတိကို ၎င်းတို့ ပုန်ကန်နိုင်လိမ့်မည်မဟုတ်။ မိမိကိုယ်ကို အမှန်တကယ် မုန်းတီးခြင်းသည် ရိုးရှင်းသောကိစ္စတစ်ခု မဟုတ်ပေ။ ဤတွင် ပိုင်ဆိုင်ရမည့် အရာအချို့ရှိသည်။ ပထမဦးစွာ၊ မိမိ၏ ကိုယ်ပိုင် သဘာဝကို သိရှိခြင်းနှင့်၊ ဒုတိယ၊ မိမိကိုယ်ကိုချို့တဲ့ပြီး နုံချာသောသူအဖြစ် မြင်ခြင်း၊ မိမိကိုယ်ကိုအလွန်အမင်း သေးနုပ်ပြီး အရေးမပါသူအဖြစ် မြင်ခြင်းနှင့် နုံချာပြီး ညစ်ပတ်သော မိမိ၏ ကိုယ်ပိုင် ဝိညာဉ်ကို မြင်ခြင်းတို့ ဖြစ်သည်။ မိမိ အမှန်တကယ် မည်သည့်အရာဖြစ်သည်ကို အပြည့်အဝ မြင်ပြီး ဤရလဒ်ရရှိသည့်အခါတွင်၊ လူတစ်ဦးသည် မိမိကိုယ်ကိုသိကျွမ်းခြင်းအား အမှန်တကယ်ရရှိပြီး၊ မိမိကိုယ်ကိုအပြည့်အဝ သိရှိလာပြီဟု ဆိုနိုင်ပေသည်။ ထိုအခါတွင်မှ မိမိကိုယ်ကို ကျိန်ဆဲမိသည်အထိ ရောက်လျက် မိမိကိုယ်ကို အမှန်တကယ် မုန်းတီးနိုင်ပြီး၊ လူသားတစ်ဦးနှင့် မဆင်တော့သည်အထိ စာတန်အားဖြင့် အကြီးအကျယ် ဖောက်ပြန်ပျက်စီးခံခဲ့ရသည်ကို အမှန်တကယ် ခံစားနိုင်ပေသည်။ ထို့နောက်တွင်၊ တစ်နေ့၊ သေခြင်း၏ ခြိမ်းခြောက်မှု ထွက်ပေါ်သောအခါ၊ ထိုသို့သော လူတစ်ဦးက၊ “ဤသည်မှာ ဘုရားသခင်၏ ဖြောင့်မတ်သော အပြစ်ပေးခြင်း ဖြစ်သည်။ ဘုရားသခင်သည် အမှန်ပင် ဖြောင့်မတ်ပေ၏၊ ကျွန်ုပ် အမှန်တကယ် သေသင့်သည်တကား” ဟု တွေးလိမ့်မည်။ ဤအချိန်တွင် သူသည် ဘုရားသခင်ကို အပြစ်တင်ဖို့မဆိုထားနှင့်၊ မကျေနပ်ချက်ပင် တင်လိမ့်မည်မဟုတ်ဘဲ၊ သူသည် အလွန်နုံချာပြီး သနားစဖွယ်ဖြစ်သည်၊ ဘုရားသခင်အားဖြင့် ဖယ်ရှားရှင်းလင်းခြင်းခံရပြီး ဖျက်ဆီးခံရသင့်သည်အထိ အလွန် ညစ်ညမ်းပြီး ဖောက်ပြန်ပျက်စီးသကဲ့သို့၊ သူ၏ ဝိညာဉ်ကဲ့သို့သော ဝိညာဉ်သည် ကမ္ဘာမြေပေါ်တွင် အသက်ရှင်ဖို့ရန် မသင့်တော်ဟု တကယ်ကို ခံစားရပေသည်။ ထို့ကြောင့် ဤလူသည် ဘုရားသခင်ကို သစ္စာဖောက်ဖို့ မဆိုထားနှင့်၊ ဘုရားသခင်ကို စောဒကတက်လိမ့်မည်မဟုတ်၊ သို့မဟုတ် အာခံလိမ့်မည်မဟုတ်ပေ။ အကယ်၍ လူတစ်ဦးသည် မိမိကိုယ်ကို မသိရှိသကဲ့သို့ မိမိကိုယ်ကို အတော်ကောင်းမွန်သည်ဟု ထင်မှတ်သေးလျှင်၊ သေခြင်းက တံခါးခေါက်သည့်အခါ၊ ဤလူက၊ “ကျွန်ုပ်၏ ယုံကြည်ခြင်းတွင် ကျွန်ုပ်သည် အလွန်ကောင်းစွာ ပြုခဲ့ပေပြီ။ ကျွန်ုပ် အလွန်များစွာ ရှာဖွေပြီးဖြစ်သည်။ အလွန်များစွာ ကျွန်ုပ် ပေးဆပ်ခဲ့ပြီးဖြစ်သည်၊ အလွန်များစွာ ကျွန်ုပ် ဒုက္ခခံစားပြီးဖြစ်သည်၊ သို့တိုင် နောက်ဆုံးတွင်၊ ဘုရားသခင်က ယခု ကျွန်ုပ်ကို သေခိုင်းလေပြီ။ ဘုရားသခင်၏ ဖြောင့်မတ်ခြင်းတရား အဘယ်မှာရှိသည်ကို ကျွန်ုပ်မသိ။ အဘယ်ကြောင့် ကျွန်ုပ်ကို သေဖို့ သူ စေခိုင်းနေရပါသနည်း။ ကျွန်ုပ်သေရမည်ဆိုလျှင်၊ မည်သူ ကယ်တင်ခံရလိမ့်မည်နည်း။ လူသားမျိုးနွယ်သည် အဆုံးသတ်သို့ ရောက်ရှိလိမ့်မည် မဟုတ်လော”ဟု တွေးလိမ့်မည်။ ပထမဦးစွာ၊ ဤလူသည် ဘုရားသခင်နှင့် ပတ်သက်သော အယူအဆများ ရှိ၏။ ဒုတိယ၊ ဤလူသည် မည်သည့် ကျိုးနွံနာခံခြင်း တစ်ခုတလေကိုမျှ မပြသဘဲလျက် ညည်းညူနေပေသည်။ ဤသည်မှာ ပေါလုကဲ့သို့ ဖြစ်၏။ သူသေခါနီးအချိန်တွင်၊ သူသည် မိမိကိုယ်ကို မသိရှိခဲ့သကဲ့သို့၊ ဘုရားသခင်၏ တရားစီရင်ခြင်း နီးကပ်လာသည့်အချိန်တွင်၊ အားလုံးကအလွန် နောက်ကျခဲ့ပေသည်။

ကောက်နုတ်ချက် (၄၃)

စုဝေးပွဲများသည် သမ္မာတရားအပေါ် မကြာခဏ မိတ်သဟာယဖွဲ့ပြီး လူတို့၏ ဖောက်ပြန်ပျက်စီးသော စိတ်သဘောထားများကို စိစစ်သော်လည်း မိမိကိုယ်ကို သိမြင်ခြင်းအကြောင်းပြောပြီး လူတို့၏ အမျိုးမျိုးသော အခြေအနေများနှင့် အပြုအမူများအကြောင်းကို ဆွေးနွေးသော်လည်း ယခုတွင် မိမိတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားကို မသိသောလူများစွာ ရှိသေးသည်။ လူအချို့သည် ၎င်းတို့တွင် ဖောက်ပြန်ပျက်စီးသော စိတ်သဘောထားရှိသည်ကိုသာ အသိအမှတ်ပြုသော်လည်း ယင်းကို ၎င်းတို့ ထုတ်ဖော်သောအခါ မသိကြပေ။ လူအချို့တွင် သဘောပေါက်နားလည်နိုင်စွမ်းရှိပြီး ဘုရားနှုတ်ကပတ်တော်ကို ဖတ်သောအခါ ဘုရားနှုတ်ကပတ်တော်များသည် သမ္မာတရားဖြစ်ပြီး ဘုရားပြောသည့်အရာက လက်တွေ့ကျသည်ကို အသိအမှတ်ပြုကြသည်။ သို့ရာတွင် ၎င်းတို့အပေါ်သို့ အမှုအရာများကျရောက်သောအခါ ၎င်းတို့၏ နားလည်မှုက အပေါ်ယံဆန်လာသည်။ ၎င်းတို့သည် အဆင်ပြေနေသေးသည်ဟုလည်းကောင်း၊ လူကောင်းဖြစ်နေဆဲ ဖြစ်သည်ဟုလည်းကောင်း အစဉ်ယုံကြည်ကြပြီး ၎င်းတို့တွင် ဖောက်ပြန်ပျက်စီးသော စိတ်သဘောထားအနည်းငယ်ရှိသည်ဟု ယုံကြည်သော်လည်း ၎င်းတို့သည် မိမိတို့ကိုယ်ကို လူကောင်းအုပ်စုထဲ ထည့်ထားကြဆဲဖြစ်၏။ ၎င်းတို့၏ ဖောက်ပြန်ပျက်စီးသော စိတ်သဘောထား၏ သဘာဝကို မသိပေ၊ သို့မဟုတ် ယင်းက မည်သည့်အကျိုးဆက်များ ဖြစ်စေမည်ကို မသိပေ။ ဤသည်မှာ မိမိကိုယ်ကိုသိမြင်ခြင်း အမှန်တကယ် ဖြစ်သလော။ လူတို့သည် ဘုရားသခင်ကို နှစ်အနည်းငယ်ကြာ ယုံကြည်ပြီးနောက်တွင် ဘုရားနှုတ်ကပတ်တော်ကို ဖတ်ခြင်း၊ တရားဒေသနာများနှင့် မိတ်သဟာယကို နားထောင်ခြင်း၊ ထို့အပြင် ပြုပြင်ခံရခြင်းတို့မှတစ်ဆင့် ၎င်းတို့အများစုမှာ နောက်ဆုံးတွင် ၎င်းတို့၏ လူ့သဘာဝက မကောင်းသည်ကိုလည်းကောင်း၊ ၎င်းတို့တွင် အမှန်ပင် ဖောက်ပြန်ပျက်စီးသော စိတ်သဘောထားရှိပြီး သမ္မာတရားကို ချိုးဖောက်ကာ ဘုရားသခင်ကို ဆန့်ကျင်သောအရာများအား လုပ်ဆောင်နိုင်သည်ကိုလည်းကောင်း ရှင်းလင်းစွာ မြင်ကြသည်။ သို့ရာတွင် လူများစွာတို့က ဤအရာကို အမှန်တကယ် မသိမြင်ကြပေ။ ၎င်းတို့သည် နတ်ဆိုးများ ဖြစ်သည်ဟုလည်းကောင်း၊ စာတန်များ ဖြစ်သည်ဟုလည်းကောင်း၊ ကျိန်ဆဲခြင်းခံရသင့်သည်ဟုလည်းကောင်း နှုတ်အားဖြင့် အသိအမှတ်ပြုခြင်းသာ ဖြစ်သည်။ ဤနားလည်မှုမျိုးက လက်တွေ့ကျသလော၊ သို့မဟုတ် လက်တွေ့မကျသလော။ ယင်းသည် စိတ်နှလုံးမှလာသောအရာတစ်ခု ဖြစ်သလော။ ယင်းသည် မိမိကိုယ်ကို အမှန်တကယ် မုန်းတီးခြင်းကြောင့် ပြောသောအရာတစ်ခု ဖြစ်သလော။ ဥပမာ တကယ့်အလုပ်ကို မလုပ်ခြင်းကြောင့် အထုတ်ခံရသော ခေါင်းဆောင်၊ သို့မဟုတ် အမှုဆောင်တစ်ဦးရှိပြီး ထိုသူသည် သူ၏ “နောင်တ”ကို လူတိုင်းအား ပြရန်အတွက် နောင်တရသည့်စာကို ရေးသည်။ “ကျွန်ုပ်သည် ဘုရားသခင်ကို စိတ်ပျက်စေပြီး ဘုရားသခင်အပေါ် အကြွေးတင်သည်။ ကျွန်ုပ်သည် သူ၏ ကယ်တင်ခြင်း၊ သို့မဟုတ် သူ၏ အပင်ပန်းခံသော စောင့်ရှောက်မှု၊ အားထုတ်မှုတို့နှင့် မထိုက်တန်ပါ။ ကျွန်ုပ်သည် မကောင်းဆိုးဝါးဖြစ်သည်။ စာတန်ဖြစ်သည်။ ကျွန်ုပ်၏ လူ့သဘာဝသည် ဆိုးသည်။ ကျိန်ဆဲခြင်းခံရသင့်သည်။ ငရဲသို့သွားပြီး ပျက်စီးသင့်သည်” ဟူ၍ ဖြစ်သည်။ ဤနောင်တစာတွင် စာကြောင်းတိုင်း၌ မိမိကိုယ်ကို ငြင်းဆန်ပြီး ရှုတ်ချသည်။ ဘာသာတရားမရှိသူတစ်ယောက်က လုံးဝ ပြောမည်မဟုတ်သည့် စကားများကို ပြောသည်။ သူသည် မကောင်းဆိုးဝါးနှင့် စာတန်ဖြစ်သည်ဟု အသိအမှတ်ပြုသော်လည်း ဤစကားတစ်ခုတလေက မှန်ကန်သလော။ (မမှန်ကန်ပါ။ မည်သည့်ဖောက်ပြန်ပျက်စီးမှုများအား ထုတ်ဖော်ခဲ့သည်ကိုလည်းကောင်း၊ မည်သည့်မကောင်းသောအရာများအား လုပ်ဆောင်ခဲ့သည်ကိုလည်းကောင်း၊ သို့မဟုတ် အသင်းတော်၏ အလုပ်အပေါ် မည်သည့်ဆုံးရှုံးမှုများကို ဖြစ်ပေါ်စေခဲ့သည်ကိုလည်းကောင်း ထုတ်မပြောပါ။) အမှန်တကယ် ဖြစ်သောအခြေအနေ၊ သို့မဟုတ် သူ၏ စိတ်နှလုံး၌ မည်သည့်အရာ ရှိသည်ဆိုသည်ကို ရှင်းပြသည့် စာကြောင်းတစ်ခုပင်မရှိ။ ယင်းတို့အားလုံးက အနှစ်မရှိသော စကားများဖြစ်သည်။ ဤသည်မှာ မှန်ကန်သော နားလည်မှု ဟုတ်သလော။ (မဟုတ်ပါ။) မှန်ကန်သော နားလည်မှုမဟုတ်လျှင် သူသည် ဖောက်ပြန်ပျက်စီးသည်ကို အသိအမှတ်ပြုသလော။ (မပြုပါ။) ထိုသူအတွက် အဓိပ္ပာယ်သတ်မှတ်ကြစို့။ ဤလူသည် သူ၏ ကိုယ်ပိုင်ဖောက်ပြန်ပျက်စီးမှုကို အသိအမှတ်မပြု။ နောင်တရသည့်စာကိုရေးပြီး အပေါ်ယံတွင် သူသည် မိမိကိုယ်ကိုသိပြီး မိမိ၏ ဖောက်ပြန်ပျက်စီးမှုကို အသိအမှတ်ပြုသည့်ပုံစံရှိသည်။ ထိုအချိန်မှစပြီး သူသည် နေ့စဉ်အသက်တာ၌ မည်သို့ပြုမူသည်၊ နောက်ကွယ်ရှိ သူ၏ တကယ့်အပြုအမူက ပြောင်းလဲပြီးခြင်း ရှိမရှိတို့ကို သင်ကြည့်သင့်သည်။ ထိုအခါမှသာ တိကျမှန်ကန်သောကောက်ချက်ကို သင်ချနိုင်သည်။ သူသည် မိမိ၏ ကိုယ်ပိုင်ဖောက်ပြန်ပျက်စီးမှုအား အမှန်တကယ် အသိအမှတ်ပြုသည်ဆိုသည်ကိုလည်းကောင်း၊ မိမိကိုယ်ကို အမှန်တကယ် သိသည်ဆိုသည်ကိုလည်းကောင်း မည်သည့်အပြုအမူများမှ ငါတို့ မြင်နိုင်သနည်း။ (လူတစ်ဦးသည် မိမိကိုယ်ကို အမှန်တကယ် နားလည်ပြီးနောက်တွင် အမှန်တကယ် ပြောင်းလဲမှုများ ရှိလိမ့်မည်။) ဤသည်မှာ မှန်ကန်သည်။ လူတစ်ဦးတွင် အမှန်တကယ်ပြောင်းလဲမှု ရှိမရှိကို ဘုရားသခင် ကြည့်သည်။ လူတစ်ဦးသည် နောင်တရသည့်စာကို ရေးပြီး သူ၏စကားများက စစ်မှန်သည့်ပုံစံရှိကာ သူသည် စစ်မှန်သောနားလည်မှုရှိသည့်ပုံစံရှိလျှင် သူသည် အမှန်တကယ် နောင်တရပြီးဖြစ်သည်ဟု ဆိုလိုသလော။ သူသည် အမှန်တကယ် နောင်တရပြီးဖြစ်သည်ဟု သက်သေပြနိုင်သလော။ မပြနိုင်ပေ။ ထိုသူတွင် စစ်မှန်သောပြောင်းလဲမှုရှိမရှိကို ကြည့်ရမည်။ ဤသည်မှာ အရေးပါဆုံးသော ကဏ္ဍဖြစ်သည်။ သို့သော် ထိုသူသည် အထုတ်ခံရပြီးနောက်တွင် ညီအစ်ကိုမောင်နှမများရှေ့၌ မကြာခဏ မိမိကိုယ်ကို မှန်ကန်ကြောင်းပြဆိုပြီး ခုခံသည်။ ဤသည်မှာ သူ၏ ကိုယ်ပိုင်ဖောက်ပြန်ပျက်စီးမှုကို အသိအမှတ်မပြုသေးခြင်း၊ မိမိကိုယ်ကို အမှန်တကယ်နားလည်မှုမရှိခြင်းနှင့် ညီမျှသည်။ နောက်ကွယ်တွင် သူ၏ အာခံမှု၊ မိမိကိုယ်ကို ခုခံမှု၊ မှန်ကန်ကြောင်းပြဆိုမှုတို့က ဤအချက်ကို အတည်ပြုပြီး ဖြစ်သည်။ ထို့အပြင် အထက်က သူ၏လုပ်ရပ်များကို စိစစ်ပြီး သူသည် အန္တိခရစ်ဖြစ်သည်၊ အယောင်ဆောင်ခေါင်းဆောင်ဖြစ်သည်၊ အမှန်တကယ်ဖြစ်သော အလုပ်ကို မလုပ်သူဖြစ်သည်ဟု ဆိုသောအခါ၌ အထက်က ဖော်ထုတ်သည်ကို ခံရခြင်းအပေါ် သူ၏ တုံ့ပြန်မှုမှာ အဘယ်နည်း။ သူသည် အကြောင်းပြသည်။ မိမိကိုယ်ကို ခုခံပြီး မှန်ကန်ကြောင်းပြဆိုသည်။ ဤအမှုကိစ္စများကို နေရာတိုင်း၌ ရှင်းလင်းပြသည်။ အမှန်တကယ်ဖြစ်သော အလုပ်ကို မလုပ်သည်ကိုလည်းကောင်း၊ အစွမ်းအစ ချို့တဲ့သည်ကိုလည်းကောင်း၊ သမ္မာတရားအား နားမလည်သည်ကိုလည်းကောင်း၊ အယောင်ဆောင်ခေါင်းဆောင် ဖြစ်သည်ကိုလည်းကောင်း အသိအမှတ်မပြုပေ။ ဤအသိအမှတ်မပြုခြင်းနှင့် မိမိကိုယ်ကို ခုခံခြင်းနောက်ကွယ်တွင် မည်သည့် စိတ်သဘောထားမျိုးရှိသနည်း။ ဤသည်မှာ စိတ်နှလုံးခိုင်မာပြီး မာနထောင်လွှားသော စိတ်သဘောထားမျိုး၊ သမ္မာတရားကို အလွန်အမင်းမနှစ်မြို့သော စိတ်သဘောထားဖြစ်သည်။ သူ၏နောင်တရသည့်စာကို ရေးသောအခါတွင် သူသည် နတ်ဆိုးတစ်ကောင်နှင့် စာတန်ဖြစ်သည်ဟုလည်းကောင်း၊ ဘုရားသခင်နှင့် မထိုက်တန်ဘဲ ဘုရားသခင်အပေါ် အကြွေးတင်သည်ဟုလည်းကောင်း၊ သူ၏ လူ့သဘာဝက မကောင်းဟုလည်းကောင်းဆိုသော်လည်း ဤအရာကို အသိအမှတ်ပြုပြီးပြီးချင်းတွင် သူ၏ ပုံစံဟောင်းများဆီသို့ ပြန်လည်ရောက်ရှိသွားသည်။ ဤတွင် မည်သည့်အရာ ဖြစ်နေသနည်း။ (သူ၏ အသိအမှတ်ပြုခြင်းက မမှန်ကန်ပါ။) မည်သည့်အရာက သူ၏ အမှန်တကယ် ရပ်တည်ချက်ဖြစ်သနည်း။ သူ၏ အမှန်တကယ် ဝိညာဉ်ရင့်ကျက်မှုက အဘယ်နည်း။ (မိမိကိုယ်ကို ခုခံခြင်းနှင့် မှန်ကန်ကြောင်းပြဆိုခြင်း ဖြစ်သည်။) သူ၏ နောက်ကွယ်တွင် မှန်ကန်ကြောင်းပြဆိုခြင်းနှင့် မိမိကိုယ်ကို ခုခံခြင်း၊ သူ၏ နေရာတကာတွင် မိမိကိုယ်ကို ရှင်းပြခြင်းသည် သူ၏ အမှန်တကယ် ရပ်တည်ချက်ဖြစ်သည်။ ဤသည်မှာ သူသည် အမှန်တကယ်ဖြစ်သော အလုပ်ကို မလုပ်နိုင်သည်ကိုလည်းကောင်း၊ သမ္မာတရားစစ်မှန်မှုမရှိသည်ကိုလည်းကောင်း အသိအမှတ်မပြုကြောင်းကို သက်သေမပြသလော။ သူသည် လုံးဝ အသိအမှတ်မပြုပေ။ ထိုသူသည် ဤအရာကိုပင် အသိအမှတ်မပြုလျှင် မိမိကိုယ်ကို အမှန်တကယ်သိသလော။ မိမိကိုယ်ကို မသိလျှင် သူ့ကိုယ်သူ နတ်ဆိုးတစ်ကောင်နှင့် စာတန်အဖြစ် သရုပ်ဖော်ပြခြင်းသည် လူတို့ကို အထင်အမြင်မှားစေခြင်း မဟုတ်သလော။ ဤသို့ဆိုလျှင် သူ့ကိုယ်သူသိခြင်းနှင့်ပတ်သက်ပြီး သူပြောသမျှတိုင်းသည် မုသားဖြစ်သည်။ အားလုံးက လှည့်ဖြားခြင်းဖြစ်သည်။ သူသည် အလုပ်ကို မလုပ်နိုင်သည်ကိုလည်းကောင်း၊ သူ၏ လူ့သဘာဝက မကောင်းသည်ကိုလည်းကောင်း အသိအမှတ်မပြုပေ။ ဤသို့ဆိုလျှင် မိမိကိုယ်ကို ရှုတ်ချသည့် ထိုစကားများကို အဘယ်ကြောင့် ပြောသေးသနည်း။ ယင်းသည် မတွေးတတ်အောင် နက်နဲသည်။ သူသည် မိမိကိုယ်ကို မသိလျှင် အဘယ်ကြောင့်သိသည်ဟု ဟန်ဆောင်ဆဲဖြစ်သနည်း။ ယင်းမှာ လူတို့ကို လိမ်ညာရန် ဖြစ်သည်။ ငါတို့ရှေ့ရှိ အချက်အလက်များက သူသည် ကြောင်သူတော်တစ်ဦးဖြစ်သည်ဆိုသည်ကို သက်သေပြပြီး ဖြစ်သည်။ ဤသို့ဆိုလျှင် သူသည် ဖောက်ပြန်ပျက်စီးသော စိတ်သဘောထားတစ်ခုရှိသည်ကို အသိအမှတ်ပြုသလော။ (အသိအမှတ်မပြုပါ။) အသိအမှတ်ပြုရန် ငြင်းဆိုသည်။ သူလုပ်ဆောင်ခဲ့သည့် ဤအရာများသည် မမှားယွင်းသည်ကို သက်သေပြရန် အမျိုးမျိုးသော ဆင်ခြေများနှင့် အကြောင်းပြချက်များအား ရှာရန်ပင် အထူးအားစိုက်ထုတ်သည်။ သူသည် မည်သည့်အရာကို လုပ်ဆောင်သည်ဖြစ်စေ မှန်ကန်သည်၊ အထက်က မရှုတ်ချသင့်၊ သို့မဟုတ် မစိစစ်သင့်ဟု ယုံကြည်သည်။ သူသည် အထုတ်ခံရခြင်းကို လက်ခံနိုင်သော်လည်း ဤအရာများကြောင့် မမျှတစွာ ဆက်ဆံခံရခြင်းကို လက်မခံနိုင်။ သူ၏ အထုတ်ခံရခြင်းအတွက် အကြောင်းပြချက်က မည်သို့ဖြစ်စေ သူသည် ယင်းကို ကျိုးနွံနာခံနိုင်ပြီး လက်ခံနိုင်သည်။ သူလုပ်ဆောင်ခဲ့သည့် ဤသီးသန့်အရာများအတွက် အထုတ်ခံရခြင်းကြောင့်သာ လက်မခံနိုင်ခြင်း၊ သို့မဟုတ် မကျိုးနွံမနာခံနိုင်ခြင်း ဖြစ်သည်။ ဤသည်မှာ သူ၏ မှန်ကန်ကြောင်းပြဆိုမှုများနှင့် မိမိကိုယ်ကို ခုခံမှု၏ အရင်းအမြစ်မဟုတ်လော။ ဤသို့သောသူတစ်ဦးသည် နတ်ဆိုးတစ်ကောင်နှင့် စာတန်ဖြစ်ခြင်းအကြောင်း ပြောဆိုသည်။ သူသည် ကျိန်ဆဲခံရသင့်ပြီး ငရဲသို့ပို့ခံရသင့်သည်ဟု ဆိုသည်။ ပြီးလျှင် ဆက်လက်၍ ငြင်းခုန်ပြီး မှန်ကန်ကြောင်းပြဆိုစဉ်တွင် ဤဆောင်ပုဒ်များကို ထပ်ခါထပ်ခါ အော်ဟစ်သည်။ သူသည် မိမိကိုယ်ကို အမှန်တကယ်သိသလော။ (မသိပါ။) ၎င်းတို့သည် နတ်ဆိုးများ၊ စာတန်များဖြစ်သည်ဟု ထပ်ခါထပ်ခါအော်ဟစ်သည်။ သို့တိုင်အောင် ၎င်းတို့၏ မှားယွင်းသောလုပ်ဆောင်မှုတစ်ခုတလေကို အသိအမှတ်မပြုကြပေ။ ၎င်းတို့တွင် ဖောက်ပြန်ပျက်စီးသော စိတ်သဘောထားများရှိသည်ကို ၎င်းတို့ အသိအမှတ်ပြုကြသလော။ (မပြုကြပါ။) ၎င်းတို့က အသိအမှတ်မပြုဟု အဘယ်ကြောင့် ဆိုသနည်း။ ၎င်းတို့သည် နတ်ဆိုးများနှင့် စာတန်များဖြစ်ကြောင်းကို ၎င်းတို့အားလုံး အသိအမှတ်ပြုကြသည်။ ဤသို့ဆိုလျှင် ၎င်းတို့၌ ဖောက်ပြန်ပျက်စီးသော စိတ်သဘောထားများ ရှိကြောင်းကို အဘယ်ကြောင့် ၎င်းတို့ အသိအမှတ်မပြုကြသနည်း။ မိမိတွင် ဖောက်ပြန်ပျက်စီးသော စိတ်သဘောထားတစ်ခုရှိသည်ကို အသိအမှတ်ပြုခြင်း၊ သို့မဟုတ် မိမိသည် နတ်ဆိုးတစ်ကောင်နှင့် စာတန်တစ်ကောင်ဖြစ်ခြင်းတွင် မည်သည့်အကျိုးဆက်က ပို၍ပြင်းထန်သနည်း။ အမှန်တကယ်တွင် ၎င်းတို့သည် စာတန်များနှင့် နတ်ဆိုးများဖြစ်သည်ဟု အသိအမှတ်ပြုခြင်းသည် အခြားလူများကို အထင်အမြင်မှားစေနိုင်ပြီး ရလဒ်ကောင်းတစ်ခု ရနိုင်သည်ကိုလည်းကောင်း၊ လူတို့က ၎င်းတို့အပေါ် မည်သည့်အရာကိုမျှ ပြုလုပ်မည်မဟုတ်သည်ကိုလည်းကောင်း ၎င်းတို့နားလည်ကြသည်။ သို့ရာတွင် ၎င်းတို့သည် ၎င်းတို့၏ မှားယွင်းသောလုပ်ဆောင်မှုများကို၊ သို့မဟုတ် ၎င်းတို့၌ လူ့သဘာဝမရှိသည်ကို အသိအမှတ်ပြုလျှင် လူတို့သည် ၎င်းတို့အား ရှောင်ဖယ်ပြီး မုန်းတီးလိမ့်မည်။ ထို့ကြောင့် ၎င်းတို့သည် လူတိုင်းကို အထင်အမြင်မှားစေပြီး အမှုအရာများကို ရှင်းလင်းပြပေးရန် ပိုစတာတွင်ရေးသားရန် ထိုက်တန်သော ဆောင်ပုဒ်တစ်ခုကို ရွေးချယ်ကြသည်။ ၎င်းတို့သည် အဘယ်ကြောင့် ဤသို့သော စကားလုံးများနှင့် ဆောင်ပုဒ်များကို အော်ဟစ်ကြသနည်း။ ရည်ရွယ်ချက်မှာ အဘယ်နည်း။ (၎င်းတို့က မိမိတို့ကိုယ်ကို မည်မျှသိသည်ကို လူတို့က မြင်လိမ့်မည်ဖြစ်ခြင်း ဖြစ်သည်။) တစ်ဖက်တွင် ၎င်းတို့သည် ၎င်းတို့၏ ဝိညာဉ်ရေးရာကို ကြွားလုံးထုတ်ကြသည်။ အခြားတစ်ဖက်တွင် ၎င်းတို့က “လူတိုင်းက သူတို့သည် နတ်ဆိုးများနှင့် စာတန်များဖြစ်သည်ဟု ပြောသည်။ ငါက နတ်ဆိုးတစ်ကောင်နှင့် စာတန်ဖြစ်သည်ဟု ဆိုလျှင် မည်သည့်အကျိုးဆက်ကိုမျှ ခံရမည်မဟုတ်ဘဲ လူတိုင်း၏ အသိအမှတ်ပြုခြင်းကိုပင် ရရှိနိုင်သည်။ အဘယ်ကြောင့် ဤသို့မလုပ်ရမည်နည်း။” ဟု တွေးသည်။ ဤသည်မှာ အဓိကမဟုတ်လော။ ဤသို့ မိမိကိုယ်ကို သိမြင်ခြင်းမျိုးသည် အလွန်ဉာဏ်မများသလော။ (ဟုတ်သည်။ ယင်းသည် အထင်အမြင်မှားစေသည်။) ဤသည်မှာ သဘောသဘာဝအားဖြင့် အထင်အမြင်မှားစေခြင်းနှင့် လိမ်ညာခြင်း ဖြစ်သည်။ ဘာသာရေးလူလိမ်တစ်ယောက်၏ လက္ခဏာများရှိသည်။ ဘာသာရေးလူလိမ်များက မည်သည့်အရာကို ပြောသနည်း။ “ကျွန်ုပ်တို့အားလုံးသည် အပြစ်သားများဖြစ်သည်။ ကျွန်ုပ်တို့အားလုံး အပြစ်ပြုပြီးဖြစ်သည်” ဟူ၍ ဖြစ်သည်။ ၎င်းတို့က မည်သို့မကောင်းသည်ကိုဖြစ်စေ၊ ၎င်းတို့လုပ်ဆောင်ခဲ့သည့် မကောင်းသောအရာများကိုဖြစ်စေ မပြောပေ။ ၎င်းတို့က “ကျွန်ုပ်တို့အားလုံးသည် အပြစ်သားများဖြစ်ပြီး နောင်တရရမည်။ သခင်ယေရှုက ကျွန်ုပ်တို့အတွက် အဖိုးတန်သောသွေးတော် မည်မျှကျခဲ့ရသည်ကို ကြည့်ပါ” ဟူ၍လည်း ဆိုသည်။ ၎င်းတို့သည် ဤစကားများဖြင့် မည်သည့်ပန်းတိုင်ကို ရလိုသနည်း။ ယင်းမှာ သူတို့ကိုယ်သူတို့ ဝိညာဉ်ရေးရာပြည့်ဝသည့် ပုံစံပေါ်စေရန် ဖြစ်သည်။ ၎င်းတို့သည် နှလုံးသားများနှင့် စိတ်များကို စည်းရုံးရန်ဖြစ်သည့် ၎င်းတို့၏ပန်းတိုင်ကို ရရှိရန် ကြွားဝါနေပြီး အခြားလူများကို ၎င်းတို့အား အထင်ကြီးစေရန် လုပ်ဆောင်နေခြင်း ဖြစ်သည်။ ၎င်းတို့သည် နတ်ဆိုးများနှင့် စာတန်များဖြစ်သည်ကို အသိအမှတ်ပြုသည်ဟု အခိုင်အမာဆိုသည့် ထိုလူများသည်လည်း ဤရလဒ်ကို ရရှိလိုသလော။ ဤသည်မှာလည်း ၎င်းတို့၏ ရည်ရွယ်ချက်မဟုတ်သလော။ ပထမတစ်ချက်ကြည့်လျှင် ၎င်းတို့သည် မိမိတို့ကိုယ်ကို သိမြင်သည့်ပုံစံရှိသည်။ ၎င်းတို့သည် စစ်မှန်စွာ နောင်တရသည့်လူများဖြစ်ပုံပေါ်ပြီး မိမိတို့ကိုယ်ကို နတ်ဆိုးများနှင့် စာတန်များဖြစ်သည်၊ ငရဲ၏ သားသမီးများဖြစ်သည်၊ သေခြင်းနှင့် ထိုက်တန်သည်ဟု ထုတ်ဖော်ပြောသည်။ ၎င်းတို့စကားများက လေးနက်လိုက်လေခြင်းပါတကား။ သို့သော် ၎င်းတို့က အလွန်လေးနက်စွာပြောဆိုစဉ်တွင် နောက်ကွယ်၌ ၎င်းတို့အမှန်တကယ် လုပ်ဆောင်သောအရာသည် ဤကဲ့သို့ လေးနက်သလော။ လုံးဝ မလေးနက်ပေ။ ၎င်းတို့က ဘက်နှစ်ဖက် ရှိသည့်နည်းကို အသုံးချသည်။ တစ်ဖက်တွင် ၎င်းတို့က နတ်ဆိုးများနှင့် စာတန်များဖြစ်သည်ဟု လူအများရှေ့တွင် အသိအမှတ်ပြုသည်။ သို့သော် အခြားတစ်ဖက်တွင် ၎င်းတို့သည် လှည့်လည်သွားလာ၍ မည်သည့်အမှားအယွင်းမှ မလုပ်ဆောင်ခဲ့ကြောင်း ရှင်းပြလျက် မိမိတို့ကိုယ်ကို ခုခံကာ မှန်ကန်ကြောင်းပြလေသည်။ ၎င်းတို့သည် အထက်မှ တရားမမျှတစွာ ဆက်ဆံသည်ကို ခံရသည်ဟုလည်းကောင်း၊ အထက်သည် တကယ့်အခြေအနေကို သတိမပြုမိဟုလည်းကောင်း၊ ဤအရာများကို လုပ်ဆောင်ရာ၌ ၎င်းတို့သည် ကြီးမားသော ဆင်းရဲဒုက္ခနှင့် နစ်နာမှုကို တောင့်ခံကာ ကြီးမားသော အဖိုးအခကို ပေးဆပ်ခဲ့ပြီးဖြစ်၍ ဤသို့ ဆက်ဆံခြင်း မခံရသင့်ဟုလည်းကောင်း ဆိုသည်။ ကရုဏာကို ပိုမိုရရှိရန်အတွက်၊ ၎င်းတို့က မိမိတို့ကိုယ်ကို နတ်ဆိုးများနှင့် စာတန်များအဖြစ် အသိအမှတ်ပြုသည်ကိုလည်းကောင်း၊ ၎င်းတို့သည် မိမိတို့ကိုယ်ကို သိမြင်သည်ကိုလည်းကောင်း၊ အထက်က ၎င်းတို့အပေါ် မမျှတသည်ကိုလည်းကောင်း၊ ၎င်းတို့သည် အသေးအဖွဲကိစ္စတစ်ခုကြောင့် အထုတ်ခံရသည်ဟုလည်းကောင်း လူတို့က မှားယွင်းစွာယုံကြည်စေရန် လုပ်ဆောင်ဖို့အတွက် ဤအရာများကို ပြောဆိုကြသည်။ ၎င်းတို့သည် မိမိတို့ကိုယ်ကိုသိပြီး ခေါင်းဆောင်များ ဖြစ်ထိုက်သည်ဟု ထင်မြင်အောင် လုပ်ဆောင်သည်။ ၎င်းတို့သည် အမှန်တကယ်တွင် မိမိတို့ကိုယ်ကို အင်တိုက်အားတိုက် ခုခံပြီး မှန်ကန်ကြောင်းပြဆိုကြသည်။ အယောင်ဆောင်ခြင်း၊ မိမိတို့ကိုယ်ကို မှန်ကန်ကြောင်းပြဆိုခြင်း၊ ဝိညာဉ်ရေးရာ ဆောင်ပုဒ်များကို အော်ဟစ်ခြင်း၌ ကျွမ်းကျင်သောဤလူတို့သည် မိမိတို့ကိုယ်ကို အမှန်တကယ်သိနိုင်သလော။ (မသိနိုင်ပါ။) ၎င်းတို့၏ မိမိကိုယ်ကို သိမြင်မှုဆိုသည့်အရာမှာ ဖြစ်သလိုလုပ်ခြင်း၊ အခြားလူများကို လိမ်ညာခြင်း၊ အခြားလူများ အကောင်းမြင်စေရန်သက်သက်ဖြင့် ဟန်လုပ်ခြင်းတို့ ဖြစ်သည်။ ၎င်းတို့သည် နောင်တရပြီး မိမိတို့အပြစ်ကို ဝန်ခံရန်အတွက် ဘုရားသခင်ရှေ့မှောက်သို့ စစ်မှန်စွာ မလာကြပေ။ ပြီးလျှင် ၎င်းတို့သည် ဘုရားသခင်က ၎င်းတို့အား ပြုပြင်ခြင်း၊ ဖော်ထုတ်ခြင်းနှင့် ဆုံးမပဲ့ပြင်ခြင်း၊ သို့မဟုတ် ထုတ်ပယ်ခြင်းကိုပင် လက်မခံကြပေ။ ၎င်းတို့တွင် ဤသို့သော သဘောထားတစ်ခု မရှိခြင်းသာ ဖြစ်သည်။

ယခုခေတ်ကာလတွင် လူအများစု၏ အတွေ့အကြုံသည် ပေါ့တန်လွန်းပြီး ၎င်းတို့၏ မိမိကိုယ်ကိုသိမြင်မှုက နည်းပါးလွန်းသည်။ လူများစွာတို့က ၎င်းတို့၏နည်းလမ်းများနှင့် ကိုယ်ပိုင်အမှားများရှိ မှားယွင်းမှုများကိုသာ အသိအမှတ်ပြုကြပြီး အနည်းငယ်သောလူတို့သာ ၎င်းတို့၏ ညံ့ဖျင်းသောအစွမ်းအစ၊ လွဲချော်သော သဘောပေါက်နားလည်မှု၊ ဝိညာဉ်ရေးရာ နားလည်သဘောပေါက်မှု ချို့တဲ့ခြင်းနှင့် လူ့သဘာဝ ချို့တဲ့ခြင်းတို့ကို အသိအမှတ်ပြုသည်။ ဤထက် ပို၍ပင် နည်းပါးသောလူတို့က ဘုရားသခင်၏ ဖော်ထုတ်သည့် နှုတ်ကပတ်တော်များသည် အကြွင်းမဲ့ အမှန်တရားများ ဖြစ်သည်ကိုလည်းကောင်း၊ ဤနှုတ်ကပတ်တော်များက ၎င်းတို့၏ ကိုယ်ပိုင်ဖောက်ပြန်ပျက်စီးမှုကို ဖော်ထုတ်သည်ကိုလည်းကောင်း၊ ဘုရားသခင်၏ နှုတ်ကပတ်တော်များသည် လုံးဝ တိကျမှန်ကန်ပြီး မည်သည့်အမှားအယွင်းမျှ မရှိသည်ကိုလည်းကောင်း အသိအမှတ်ပြုဖြစ်သည်။ ဤသည်မှာ လူတို့သည် မိမိတို့ကိုယ်ကို အမှန်တကယ် မသိသေးကြောင်း သက်သေဖြစ်သည်။ ၎င်းတို့က စာတန်ဆန်သော စိတ်သဘောထားများနှင့် စာတန်ဆန်သော သဘာဝတို့နှင့်အညီ နေထိုင်သည်ကို အသိအမှတ်မပြုခြင်းသည် ၎င်းတို့က မိမိတို့ကိုယ်ကို အမှန်တကယ် မသိခြင်းကို ဆိုလိုသည်။ ၎င်းတို့က မည်သည့်ဖောက်ပြန်ပျက်စီးသော စိတ်သဘောထားများကို ထုတ်ဖော်သည်ဖြစ်စေ ယင်းတို့ကို ၎င်းတို့အသိအမှတ်ပြုပေ။ ၎င်းတို့သည် ယင်းတို့ကို လျှို့ဝှက်ဖုန်းကွယ်ပြီး ၎င်းတို့၏ ဖောက်ပြန်ပျက်စီးမှုကို အခြားလူများမမြင်စေရန် တားဆီးသည်။ ဤသို့သောလူတို့သည် မိမိတို့ကိုယ်ကို အယောင်ဆောင်ရာတွင် အလွန်တော်ပြီး ကြောင်သူတော်များဖြစ်သည်။ ယခုအချိန်ကာလတွင် လူအများစုသည် သမ္မာတရားအပေါ် ယိမ်းယိုင်လာကြပြီး ၎င်းတို့၏ အခြေအနေမှာ အတော်အတန် တိုးတက်ခဲ့ကြသည်။ သို့သော် မိမိတို့ကိုယ်ကို အမှန်တကယ် မသိမြင်သေးပေ။ လူများစွာတို့သည် ထိုဖြစ်ရပ်တွင် ၎င်းတို့မှားယွင်းသည်ဟု အသိအမှတ်ပြုရုံဖြင့်သာ အမှားတစ်ခုလုပ်ဆောင်ခြင်းကို တစ်သမတ်တည်းဖြစ်သောပုံစံဖြင့် တုံ့ပြန်ကြသည်။ သင်က ၎င်းတို့အား “ဤကိစ္စတွင် အတိအကျ မည်သည့်နေရာ၌ မှားယွင်းခဲ့သနည်း။ မည်သည့်သမ္မာတရား စည်းမျဉ်းများအား သင်ချိုးဖောက်ခဲ့သနည်း။ မည်သည့်ဖောက်ပြန်ပျက်စီးသော စိတ်သဘောထားများကို သင် ထုတ်ဖော်ခဲ့သနည်း” ဟု မေးလျှင် ၎င်းတို့က “ဤသည်မှာ ဖောက်ပြန်ပျက်စီးသော စိတ်သဘောထားများနှင့် သက်ဆိုင်ခြင်းမရှိ။ ခဏတာ သတိလစ်ဟင်းမှုသာဖြစ်သည်။ ယင်းကို ကျွန်ုပ်သေချာမစဉ်းစားဘဲ စိတ်လိုက်မာန်ပါ လုပ်ဆောင်ခဲ့သည်။ ဤသို့ ကျွန်ုပ် မရည်ရွယ်ပါ” ဟု ဖြေဆိုလိမ့်မည်။ ၎င်းတို့၏ မရည်ရွယ်သော လုပ်ဆောင်မှုများနှင့် အမှားများသည် ၎င်းတို့ ထုတ်ဖော်ခဲ့သော ဖောက်ပြန်ပျက်စီးခြင်းအတွက် အကာအကွယ်များနှင့် ဆင်ခြေများ ဖြစ်လာခဲ့ကြသည်။ ဤသည်မှာ ၎င်းတို့၏ ကိုယ်ပိုင်ဖောက်ပြန်ပျက်စီးမှုအပေါ် အမှန်တကယ် အသိအမှတ်ပြုခြင်း ဟုတ်သလော။ မဟုတ်ပေ။ သင်သည် သင်ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားများအတွက် မကြာခဏ ဆင်ခြေများပြုလုပ်လျှင်၊ သို့မဟုတ် အကြောင်းပြချက်များရှာလျှင် သင်သည် သင်၏ ကိုယ်ပိုင်ဖောက်ပြန်ပျက်စီးသော စိတ်သဘောထားများကို အမှန်တကယ် ရင်မဆိုင်နိုင်သကဲ့သို့ ယင်းတို့ကို သင်အသိအမှတ်မပြုနိုင်၊ သို့မဟုတ် နားမလည်နိုင်ပေ။ ဥပမာ လူတစ်ဦးသည် သူ၏တာဝန်များကို အချိန်ကာလတစ်ခုကြာ ကောင်းစွာ ထမ်းဆောင်သည်။ သူ၏ အခြေအနေက တည်ငြိမ်သည်။ သူလုပ်ဆောင်သမျှသည် ချောမွေ့ပြီး အခက်အခဲမရှိ။ ပြီးလျှင် သူသည် အပြုသဘောဆောင်သောရလဒ်အချို့ကို ရရှိပြီး အခြားလူများက ချီးမွမ်းခြင်းကို ရရှိသည်။ သူသည် အလွန်ကူညီထောက်ပံ့ခဲ့သည်ဟုလည်းကောင်း၊ ဘုရားသခင်က သူ့အပေါ် ဆုလာဘ်များပေးအပ်သင့်သည်ဟုလည်းကောင်း ခံစားရသည်။ ရလဒ်အနေဖြင့် သူသည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သော ဖောက်ပြန်ပျက်စီးသည့် စိတ်သဘောထားကို ထုတ်ဖော်လေသည်။ သူသည် မိမိကိုယ်ကို သူတစ်ပါးတို့ထက်သာသည်ဟု ယုံကြည်သည်။ မည်သူ့ကိုမဆို နားထောင်ရန် ငြင်းဆန်ကာ မည်သူ့နှင့်မျှ သဟဇာတဖြစ်စွာ ပူးပေါင်းမလုပ်ဆောင်နိုင်ပေ။ မကြာခင်တွင် သူသည် တာဝန်များထမ်းဆောင်ရာတွင် အမှားများပြုလုပ်သည်။ ပြီးလျှင် သူ၏ ညီအစ်ကိုမောင်နှမများက သူ့အား မာနထောင်လွှားလွန်းသည်ဟု ပြောဆိုလျက် ပြုပြင်ကာ ဖော်ထုတ်သည်။ သူသည် ဤအချက်ကို လက်ခံရန် အခက်အခဲဖြစ်ပြီး ဤကိစ္စအပေါ် မရပ်မနား ချင့်ချိန်တွေးတောသည်။ “ကျွန်ုပ်သည် မာနထောင်လွှားသလော။ ဤသို့ မထင်ပါ။ မည်သည့်အရာကိုမျှ ကျွန်ုပ် ကြွားဝါပြီးမပြောဆိုခဲ့။ ထို့ကြောင့် ကျွန်ုပ်သည် အဘယ်သို့ မာနထောင်လွှားလာနိုင်ပါသနည်း” ဟူ၍ ဖြစ်သည်။ သူသည် “မာနထောင်လွှား” ဟူသည့်စကားတွင် ပိတ်မိနေပြီး မကျော်နိုင်ပေ။ ဤစကားလုံးကို သူလက်ခံနိုင်စွမ်းမရှိခြင်းက သူသည် အသိစိတ်မရှိသည်ကို ပြသည်။ မိမိကိုယ်ကို လုံးဝ မသိပေ။ မိမိ၏ ကိုယ်ပိုင်ဖောက်ပြန်ပျက်စီးသည့်စိတ်သဘောထားကို အသိအမှတ်မပြုပေ။ တစ်စုံတစ်ခုက သင့်အပေါ် ကျရောက်ကာ ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်သောအခါ တစ်စုံတစ်ယောက်က သင့်ကို ဝေဖန်လျှင်၊ သို့မဟုတ် ပြုပြင်လျှင်၊ သင်လုပ်ဆောင်ခဲ့သည့်အရာက သမ္မာတရားစည်းမျဉ်းများအား ချိုးဖောက်သည်ဟု ပြောသည့်တိုင်အောင် သင်က ထိုသီးသန့်အမှုကိစ္စတစ်ခုရှိ သင်၏အမှားကိုသာ အသိအမှတ်ပြုလျှင်၊ ဤသည်မှာ ထုတ်ဖော်ပြသော ဖောက်ပြန်ပျက်စီးသည့် စိတ်သဘောထားတစ်ခုကြောင့်ဖြစ်သည့် အကျိုးဆက်တစ်ခုဖြစ်သည်ဟု ဝန်ခံလိုစိတ်မရှိလျှင်၊ ဖောက်ပြန်ပျက်စီးသည့် စိတ်သဘောထားတစ်ခုကို သင်ထုတ်ဖော်ပြသည့်အချက်အား လုံးဝ လက်ခံခြင်းမရှိဘဲသာ အမှားကို ပြုပြင်လိုစိတ်ရှိလျှင် သင်သည် သင့်ကိုယ်သင် အမှန်တကယ်မသိပေ။ အမှားများကို အသိအမှတ်ပြုခြင်းသည် မိမိကိုယ်ကို သိမြင်မှုကို သူ့ဘာသာ ကိုယ်စားပြုနိုင်သလော။ မိမိကိုယ်ကိုသိမြင်မှုသည် မိမိအမှားများ၏ အရင်းခံအကြောင်းကို ခွဲခြားသိမြင်ခြင်းနှင့် မိမိ၏ ဖောက်ပြန်ပျက်စီးသော စိတ်သဘောထားအား သိမြင်ခြင်းကို ရည်ညွှန်းသည်။ သင်သည် မှားယွင်းသောအရာတစ်စုံတစ်ခုကို လုပ်ဆောင်ခဲ့သည်ဟု အသိအမှတ်ပြုလျှင်၊ ထို့နောက်တွင် သင်၏အပြုအမူက ပြောင်းလဲသွားသည့်အတွက် သင်သည် တစ်ပုံစံတည်းသော အမှားတစ်ခုကို မပြုလုပ်တော့သည့်ပုံစံ ရှိသော်လည်း သင်သည် သင်၏ ဖောက်ပြန်ပျက်စီးသော စိတ်သဘောထားကို မဖယ်ရှားရသေးဘဲ အမှား၏ အရင်းခံအကြောင်းကို မဖြေရှင်းရသေးလျှင် အကျိုးဆက်က မည်သည့်အရာ ဖြစ်မည်နည်း။ သင်သည် ဖောက်ပြန်ပျက်စီးသော စိတ်သဘောထားတစ်ခုကို မလွှဲမရှောင်သာ ထုတ်ဖော်ပြဦးမည်ဖြစ်ပြီး ဘုရားသခင်ကို ပုန်ကန်ကာ ဆန့်ကျင်ဦးမည်ဖြစ်သည်။ အပြုအမူဆိုင်ရာ ပြောင်းလဲမှုအနည်းငယ်က သင့်စိတ်သဘောထားရှိ ပြောင်းလဲမှုနှင့် ညီမျှသည်ဟု မယူဆနှင့်။ မိမိကိုယ်ကိုသိမြင်ခြင်းသည် အဆုံးမရှိသော အမှုကိစ္စတစ်ခုဖြစ်သည်။ မိမိ၏ ဖောက်ပြန်ပျက်စီးသော စိတ်သဘောထား၏ အရင်းခံအကြောင်းကို၊ သို့မဟုတ် ဘုရားသခင်ကို ပုန်ကန်ပြီး ဆန့်ကျင်သည့် အကြောင်းရင်းက မည်သည့်နေရာ၌ တည်ရှိသည်ကို မသိနိုင်လျှင် သူသည် သူ၏ စိတ်သဘောထားတွင် ပြောင်းလဲမှုကို မရရှိနိုင်ပေ။ ဤသည်မှာ မိမိ၏ စိတ်သဘောထားပြောင်းလဲခြင်းနှင့်ပတ်သက်ပြီး ခက်ခဲသည့်အရာ ဖြစ်သည်။ ဘုရားသခင်ကို ယုံကြည်သူများစွာတို့သည် အဘယ်ကြောင့် မိမိအပြုအမူကိုသာ ပြောင်းလဲပြီး ၎င်းတို့၏ အသက်စိတ်သဘောထားကို မပြောင်းလဲသနည်း။ ဤသည်မှာ ပြဿနာတည်ရှိသည့်နေရာဖြစ်သည်။ သင်ထုတ်ဖော်သည့်အရာက သင့်အား သင်ကျေနပ်သလိုလုပ်ဆောင်စေခဲ့သော၊ ထင်ရာမြင်ရာ ဆုံးဖြတ်ချက်များချစေခဲ့သော၊ အခြားလူများနှင့် သဟဇာတဖြစ်စွာ ပူးပေါင်းမလုပ်ဆောင်စေသော၊ အခြားလူတို့၏အထက်တွင် မိမိကိုယ်ကိုထားရှိစေသော ဖောက်ပြန်ပျက်စီးသည့် စိတ်သဘောထားတစ်ခု ဖြစ်သည်ဟု အသိအမှတ်ပြုလျှင်၊ ထို့နောက် ဤအရာများကို အသိအမှတ်ပြုပြီးနောက်တွင် ယင်းတို့သည် ဖောက်ပြန်ပျက်စီးသော စိတ်သဘောထားတစ်ခုကြောင့်ဖြစ်သည်ဆိုသည်ကို သင်က ထပ်၍ အသိအမှတ်ပြုလျှင် ယင်းက သင့်အတွက် မည်သည့်အကျိုးများ ဖြစ်စေမည်နည်း။ ထိုအခါမှသာ သင်က ဤအမှုကိစ္စများအပေါ် အမှန်တကယ် ဆင်ခြင်သုံးသပ်လိမ့်မည်။ ပြီးလျှင် ဖောက်ပြန်ပျက်စီးသော စိတ်သဘောထားတစ်ခုက ဘုရားသခင်ကို ဆန့်ကျင်သည့် အရင်းအမြစ်ဖြစ်သည်၊ လူသားမျိုးနွယ်အပေါ် စာတန်၏ ဖျက်ဆီးခြင်း၏ ခိုင်မာသောသက်သေ ဖြစ်သည်ဆိုသည်ကို သိမြင်လိမ့်မည်။ ဤဖောက်ပြန်ပျက်စီးသော စိတ်သဘောထားကို မဖယ်ရှားလျှင် ထိုသူသည် လူသားဟုခေါ်ဆိုခံရဖို့ မထိုက်တန်ဘဲ ဘုရားသခင်ရှေ့တွင် အသက်ရှင်နေထိုင်ရန် မထိုက်တန်သည်ကို သိမြင်လိမ့်မည်။ သို့ရာတွင် သင်က တစ်စုံတစ်ခုကို မှားယွင်းစွာ လုပ်ဆောင်ခဲ့သည်ကိုသာ အသိအမှတ်ပြုလျှင် အကျိုးဆက်က မည်သည့်အရာ ဖြစ်မည်နည်း။ အမှုအရာများကို သင်လုပ်ဆောင်သည့်ပုံစံနှင့် ယင်းတို့အား ပြုပြင်ခြင်း၊ အပြင်ပန်းတွင် သင့်လျော်သည့်ပုံစံပေါ်စေရန် အမှုအရာများအား မည်သို့လုပ်ဆောင်ရမည်၊ သင်၏ မာနထောင်လွှားသော စိတ်သဘောထားကို ထုတ်ဖော်ခြင်းအား မည်သို့ ဖုံးကွယ်ရမည်ဆိုသည်တို့အပေါ်ကိုသာ အာရုံစိုက်ပြီး အားထည့်လိမ့်မည်။ သင်သည် ပိုပို၍ လှည့်ဖြားလာလိမ့်မည်ဖြစ်ပြီး အခြားလူတို့ကို သင်လိမ်ညာရန် အသုံးပြုသည့် နည်းလမ်းများက ပိုပို၍ ဆန်းပြားလာလိမ့်မည်။ သင်က “ဤတစ်ကြိမ်တွင် ငါ အမှားတစ်ခုပြုလုပ်ခဲ့ပြီဖြစ်သည်။ ငါ ဂရုမစိုက်ခဲ့သည့်အတွက် လူတိုင်းက မြင်သည်။ ငါသည် နောက်တစ်ကြိမ်တွင် ဤသို့ဖြစ်မည်မဟုတ်” ဟု တွေးလိမ့်မည်။ ရလဒ်မှာ အပေါ်ယံ၌ အမှုအရာများအား သင်လုပ်ဆောင်သည့်ပုံစံက ပြောင်းလဲပြီးဖြစ်ကာ အခြားလူများက မည်သည့်ပြဿနာကိုမျှ မမြင်ရသော်လည်း သင်က သင်၏ ဖောက်ပြန်ပျက်စီးသော စိတ်သဘောထားကို ဖုံးကွယ်ထားပြီး ဖြစ်သည်။ သင်သည် မည်သည့်အရာ ဖြစ်လာခဲ့သနည်း။ သင်သည် ပို၍ လှည့်ဖြားတတ်ကာ ကြောင်သူတော်ဆန်လာသည်။ အပေါ်ယံတွင် မည်သူကမျှ မည်သည့်ပြဿနာကိုမျှ မမြင်နိုင်စေရန်၊ သို့မဟုတ် အမှားမရှာနိုင်ဘဲ မိမိ၏ လုပ်ရပ်များက အပြစ်အနာအဆာမရှိသည့် ပုံစံရှိစေရန်အတွက် မိမိပြောဆိုပြုမူသည့်ပုံစံအပေါ် အာရုံစိုက်ကာ အားထည့်သော်လည်း မိမိ၏ ဖောက်ပြန်ပျက်စီးသော စိတ်သဘောထားကို စိုးစဉ်းမျှ မပြောင်းလဲလျှင် ထိုသူသည် ဖာရိရှဲဖြစ်လာသည် မဟုတ်လော။ ကြောင်သူတော်ဆန်စွာ လုပ်ဆောင်ခြင်းက လူတို့ကို လှည့်စားကောင်းလှည့်စားနိုင်သော်လည်း ဘုရားသခင်ကို လှည့်စားနိုင်သလော။ သမ္မာတရားအား လိုက်စားခြင်းသည် မည်သည့်အရာကို ဆိုလိုသနည်း။ အဓိကအားဖြင့် ယင်းသည် မိမိ၏ စိတ်သဘောထားတွင် ပြောင်းလဲခြင်းတစ်ခုအား လိုက်စားခြင်းကို ရည်ညွှန်းသည်။ မိမိ၏ ကိုယ်ပိုင်ဖောက်ပြန်ပျက်စီးသော စိတ်သဘောထားကို လုံးဝ မသိလျှင် မိမိ၏ စိတ်သဘောထား၌ ပြောင်းလဲခြင်းတစ်ခုရှိရန် မဖြစ်နိုင်ပေ။ ထိုသူ၌ ဖောက်ပြန်ပျက်စီးသော စိတ်သဘောထားတစ်ခုရှိသည်ကို အသိအမှတ်ပြုသည့် တစ်ချိန်တည်းတွင် သူသည် သမ္မာတရားကိုလည်း လက်ခံရမည်။ သူသည် အတိအကျမည်သည့်နေရာ၌ မှားယွင်းနေသည်၊ မည်သည့်နေရာ၌ ကျရှုံးသည်ကို ဆင်ခြင်သုံးသပ်ရမည်။ ထို့နောက် သူ၏ ပြဿနာများကို ဖြေရှင်းရန် သမ္မာတရားကို ရှာဖွေရမည်။ ဤနည်းအားဖြင့်သာ သူ၏ ဖောက်ပြန်ပျက်စီးသော စိတ်သဘောထားကို တဖြည်းဖြည်းချင်း ဖယ်ရှားနိုင်သည်။ သူ၏ တာဝန်ထမ်းဆောင်ခြင်းတွင် သမ္မာတရားကို လက်တွေ့လုပ်ဆောင်နိုင်သည်။ ပြီးလျှင် စည်းမျဉ်းများဖြင့် လုပ်ဆောင်နိုင်သည်။ ဤသို့ လုပ်ဆောင်ရာ၌ သူသည် သမ္မာတရားစစ်မှန်မှုအတွင်းသို့ ဝင်ရောက်လိမ့်မည်။ သမ္မာတရားကို ရှာဖွေနိုင်ပြီး လက်တွေ့လုပ်ဆောင်နိုင်သူတို့ကသာ သမ္မာတရားကို လိုက်စားသူများ ဖြစ်သည်။ ၎င်းတို့သည် သမ္မာတရားအား လက်တွေ့လုပ်ဆောင်ခြင်းနှင့် စည်းမျဉ်းများဖြင့် ပြုမူဆောင်ရွက်ခြင်းအပေါ် အဆက်မပြတ် အားစိုက်ထုတ်နိုင်သော၊ ၎င်းတို့၏ အတွေ့အကြုံများကို ပြန်လည်သုံးသပ်နိုင်ပြီး သင်ခန်းစာယူနိုင်သောသူများ ဖြစ်ကြသည်။ သမ္မာတရားကို ၎င်းတို့ လက်တွေ့လုပ်ဆောင်ပြီး စစ်မှန်မှုအတွင်းသို့ ဝင်ရောက်သည်နှင့်၊ မိမိ၏ လုပ်ရပ်များ၌ စည်းမျဉ်းများရှိပြီး အမှားများပြုလုပ်မှု ပိုမိုနည်းပါးသည်နှင့် ၎င်းတို့သည် တဖြည်းဖြည်းချင်းဖြင့် ဘုရားသခင်က အသုံးပြုခြင်းကို ခံရဖို့အတွက် သင့်တော်လာလိမ့်မည်။ လူတစ်ဦးသည် သမ္မာတရားအား လိုက်စားသူမဟုတ်လျှင် ထိုသူသည် မိမိကိုယ်ကို သိမြင်ခြင်းနှင့်ပတ်သက်ပြီး အနှစ်မဲ့စွာပြောဆိုရာ၌ မည်သို့မွေ့လျော်ပါစေ၊ မိမိကိုယ်ကို နတ်ဆိုးတစ်ကောင်နှင့် စာတန်အဖြစ် မည်သို့သရုပ်ဖော်ပါစေ အဆုံး၌ သူသည် သမ္မာတရားကို လက်တွေ့လုပ်ဆောင်ဦးမည်မဟုတ်။ ဤသို့ဆိုလျှင် ဤနှစ်ဦးကြား ကွာခြားချက်မှာ အဘယ်နည်း။ တစ်ဦးသည် သူ၏ ကိုယ်ပိုင်ဖောက်ပြန်ပျက်စီးသော စိတ်သဘောထားကို အသိအမှတ်ပြုသည်။ သမ္မာတရားစည်းမျဉ်းများကို ရှာဖွေသည်။ သမ္မာတရားနှင့်အညီ လက်တွေ့လုပ်ဆောင်သည်။ ဤသည်မှာ သမ္မာတရားအား လိုက်စားခြင်းလမ်းကြောင်း ဖြစ်သည်။ အခြားတစ်ဦးမှာ သူ့၌ ဖောက်ပြန်ပျက်စီးသော စိတ်သဘောထားတစ်ခုရှိသည်ကို အသိအမှတ်မပြုသကဲ့သို့ သူ၏ ကိုယ်ပိုင်ဖောက်ပြန်ပျက်စီးသော စိတ်သဘောထားနှင့်ဆိုင်သော အမှန်တရားကို လက်မခံပေ။ ထိုအစား အမှုအရာများကို သူလုပ်ဆောင်သည့်အပေါ် အားစိုက်ထုတ်သည်။ သို့ရာတွင် ဤသည်မှာ သူ၏ အပြင်ပန်းအပြုအမူကိုသာ ပြောင်းလဲသည်။ ပြီးလျှင် သူ၏ အသက်စိတ်သဘောထား၌ ပြောင်းလဲမှုမရှိ။ ဤအတွက်ကြောင့် သူ၏ အပြုအမူသည် ပို၍ လိမ်ညာခြင်းဖြစ်သည်။ ဤလူအမျိုးအစားများက လက်တွေ့လုပ်ဆောင်သည့်အရာသည် သမ္မာတရားစည်းမျဉ်းများနှင့် ကိုက်ညီသလော။ ယင်းမှာ လုံးဝပင် စံမမီဘဲ အနည်းငယ်မျှပင် မနီးစပ်ပေ။ ၎င်းတို့လုပ်ဆောင်သည့်အရာမှာ အယောင်ဆောင်ခြင်း၊ ဟန်ဆောင်ခြင်းနှင့် လိမ်ညာခြင်းဖြစ်သည်။ ၎င်းတို့၏ ပန်းတိုင်သည် ဘုရားသခင် ရွေးချယ်သောလူများကို လိမ်ညာရန် ဖြစ်သည်။ ၎င်းတို့သည် သမ္မာတရားကို လက်တွေ့မလုပ်ဆောင်သော်လည်း အသင်းတော်၌ အဆင့်အတန်းရှိနိုင်ရန်အတွက် လူတိုင်းအား ၎င်းတို့ကို ချီးမွမ်းစေလိုပြီး အသိအမှတ်ပြုစေလိုဆဲ၊ ထောက်ခံချက်ပေးစေလိုဆဲ ဖြစ်သည်။ ဤသည်မှာ အယောင်ဆောင်ခြင်းနှင့် လိမ်ညာခြင်းတို့၏ သရုပ်သကန်မဟုတ်သလော။ ၎င်းတို့သည် မိမိတို့ကိုယ်ကို အယောင်ဆောင်ဖုံးကွယ်ကာ အခြားလူများ၏ မျက်နှာသာပေးခြင်းအား မည်သို့ရယူရမည်ကို အာရုံစိုက်သည်။ အမှုအရာများအား ဤသို့လုပ်ဆောင်သည့်ပုံစံတွင် သမ္မာတရားစည်းမျဉ်းတစ်ခုခု ရှိသလော။ လုံးဝ မရှိ။ ယင်းသည် လူသားစိတ်၏ စိတ်ကူးထင်မြင်မှုများ၊ လူသားနည်းလမ်းများ၊ လောကီဆိုင်ရာ ဆက်ဆံမှုများအတွက် လူသားအတွေးအခေါ်များအပေါ် လုံးဝ အခြေခံပြီး စာတန်ဆန်သော စိတ်သဘောထားနှင့်အညီ အသက်ရှင်နေထိုင်ဆဲ ဖြစ်သည်။ ဤ ကြောင်သူတော်ဆန်ခြင်းအား ကျင့်သုံးမှုသည် အတုအယောင် ဝိညာဉ်ရေးရာပြည့်ဝခြင်းနှင့် သက်ဆိုင်သည်။ ဤသည်မှာ လူတို့ကို လိမ်ညာခြင်းဖြစ်ပြီး သမ္မာတရားစစ်မှန်မှု စိုးစဉ်းမျှပင် မရှိ။

အခြားသောလူများကဲ့သို့ မိမိတို့၏ တာဝန်များကို ထမ်းဆောင်ပုံရသော လူအချို့သည် ရုတ်တရက် မျှော်လင့်မထားဘဲ ကြီးမားသောဆိုးယုတ်မှုကို ကျူးလွန်ခြင်းအားဖြင့် အဆုံး၌ လူတို့ကို အံ့အားသင့်သွားစေရသည်မှာ အဘယ်ကြောင့်နည်း။ ဤသို့သောအရာတစ်ခု ဖြစ်ပွားခြင်းသည် တစ်ရက်မျှ၊ သို့မဟုတ် နှစ်ရက်မျှဖြင့် ဖြစ်ပေါ်နိုင်သလော။ လုံးဝ မဖြစ်ပေါ်နိုင်ပေ။ သုံးပေရှိသောရေခဲသည် တစ်ရက်တည်းဖြင့် မအေးခဲနိုင်ပေ။ အပြင်ပန်းတွင် ၎င်းတို့သည် ကောင်းစွာပြုမူနေထိုင်ပြီး ရိုးရှင်းသည်။ မည်သူကမျှ ၎င်းတို့ကို အမှားမရှာနိုင်ပေ။ အဆုံးတွင် ၎င်းတို့လုပ်ဆောင်သည့် မကောင်းသောအရာများမှာ အခြားမည်သူမဆိုက လုပ်ဆောင်သော အရာများထက် ပို၍ အလွန်အကျူးဖြစ်ပြီး အံ့အားသင့်ဖွယ်ကောင်းသည်။ ဤအရာများကို “ကောင်းစွာပြုမူနေထိုင်”သူများဆိုသော သူတို့က လုပ်ဆောင်ကြသည်။ ဤလူစားမျိုးတို့တွင် မည်သည့် အတွေ့ရများသည့် စရိုက်လက္ခဏာများရှိသည်ကို သင်တို့ သိသလော။ (၎င်းတို့သည် ကောင်းသောအပြုအမူရှိပုံပေါ်ပြီး ပုံမှန်အားဖြင့် အလွန်ပင် ယဉ်ကျေးသည်။) ၎င်းတို့ အသက်ရှင်နေထိုင်သည့်အရာနှင့် ၎င်းတို့၏ သဘာဝအနှစ်သာရတွင် ကွဲပြားသော စရိုက်လက္ခဏာနှစ်ခုရှိသည်။ ဤအဓိကအချက်များကို သင်တို့ သဘောပေါက်နိုင်သလော။ (၎င်းတို့သည် သမ္မာတရားကို မချစ်၊ သို့မဟုတ် ၎င်းတို့၏ ဖောက်ပြန်ပျက်စီးသော စိတ်သဘောထားကို အသိအမှတ်မပြု။ ၎င်းတို့သည် မိမိတို့ကိုယ်ကို သိမြင်ခြင်းအကြောင်းပြောသောအခါ အယောင်ဆောင်ပြီး ကြောင်သူတော်ဆန်စွာ ပြုမူကြသည်။) ကြောင်သူတော်ဆန်စွာ ပြုမူခြင်းသည် ဤအရာ၏ သွင်ပြင်လက္ခဏာတစ်ခု ဖြစ်သည်။ ဤသို့ဆိုလျှင် ဤလူတို့သည် ကြောင်သူတော်ဖြစ်သည်ကို မည်သို့ရှာဖွေတွေ့ရှိပြီး အတည်ပြုနိုင်သနည်း။ ၎င်းတို့ အသက်ရှင်နေထိုင်နေသည့် ဤအပြုအမူကောင်းများသည် အယောင်ဆောင်ခြင်းသာဖြစ်သည်ဆိုသည်ကို မည်သို့ အတည်ပြုနိုင်သနည်း။ (အပေါ်ယံတွင် ၎င်းတို့သည် အလွန်ကောင်းစွာ ပြောဆိုသည်။ သို့သော် ၎င်းတို့၏ အမှန်တကယ် လုပ်ရပ်များတွင် ဘုရားအိမ်တော်၏ အကျိုးစီးပွားများကို အလေးမထားဘဲ ကိုယ်ပိုင်အကျိုးစီးပွားများကို ကာကွယ်သည်။) ဤသည်မှာ ကြောင်သူတော်ဆန်စွာ လုပ်ဆောင်ခြင်း၏ တိကျသော သရုပ်သကန်ဖြစ်သည်။ ဤကြောင်သူတော်ဆန်သော လူတို့သည် ကောင်းစွာ စကားပြောဆိုသော်လည်း အမှန်တကယ်တွင် လူတို့အား လိမ်ညာပြီး အထင်အမြင်မှားစေနေခြင်း ဖြစ်သည်။ ထို့အပြင် ၎င်းတို့သည် ကိုယ့်အကျိုးစီးပွားများကိုသာ ကာကွယ်ပြီး ဘုရားအိမ်တော်၏ အကျိုးစီးပွားများကို အလေးမထားဘဲ ၎င်းတို့၏ တစ်ကိုယ်ကောင်းဆန်မှုနှင့် ယုတ်ညံ့မှုကို ဖော်ထုတ်သည်။ ၎င်းတို့သည် ပြည့်တန်ဆာကဲ့သို့ အသက်ရှင်နေထိုင်လိုသော်လည်း ၎င်းတို့၏ မေထုန်မမှီဝဲခြင်းအတွက် ဂုဏ်ပြုမော်ကွန်းတိုင်ကို မျှော်လင့်နေဆဲဖြစ်သည်။ ဤအရာအားလုံးက ၎င်းတို့၏ သဘာဝအနှစ်သာရကို ကိုယ်စားပြုသည်။ မည်သည့်လူ့သဘာဝမျှမရှိ။ ၎င်းတို့၏ သဘာဝအနှစ်သာရတွင် ကွဲပြားသော စရိုက်လက္ခဏာနှစ်ခုရှိသည်ဟု ယခုပင် ငါပြောခဲ့သည်။ ပထမ စရိုက်လက္ခဏာမှာ ဤလူစားမျိုးတို့သည် အလွန်အမင်း ဝိညာဉ်ရေးရာပြည့်ဝနေသည့်အလား ဆောင်ပုဒ်များကို မကြာခဏအော်ဟစ်ကာ အယူဝါဒများကို ပြောဆိုကြသည်။ သို့သော် အမှန်တွင် သမ္မာတရားကို အနည်းငယ်မျှမချစ်။ သမ္မာတရားအပေါ် ချစ်ခြင်းမရှိဘဲ သမ္မာတရားကို လက်တွေ့လုပ်ဆောင်ရန် ၎င်းတို့အတွက် မဖြစ်နိုင်ပေ။ ဤအချက်ကို အခြေခံလျှင် ၎င်းတို့က ၎င်းတို့၏ ကိုယ်ပိုင်အကျိုးစီးပွားများကိုသာ အလေးထားသည်ဟု အစောပိုင်းက သင်တို့ပြောဆိုခဲ့သောအရာသည် ဤသရုပ်သကန်များထဲမှ တစ်ခုမဟုတ်လော။ ၎င်းတို့၏ ကိုယ်ပိုင်အကျိုးစီးပွားကို အဘယ်ကြောင့် အလေးထားသနည်း။ သမ္မာတရားကို ၎င်းတို့ ချစ်သလော။ (သမ္မာတရားကို ၎င်းတို့ မချစ်ပါ။ အကျိုးစီးပွားများကိုသာ နှစ်သက်သည်။) ၎င်းတို့၏ ကိုယ်ပိုင်အကျိုးစီးပွားများကိုသာ ကာကွယ်ပြီး ဘုရားအိမ်တော်၏၊ သို့မဟုတ် ညီအစ်ကိုမောင်နှမများ၏ အကျိုးစီးပွားများကို လုံးဝ အလေးမထားပေ။ ဤသည်မှာ သမ္မာတရားကို စိုးစဉ်းမျှပင် မချစ်ခြင်း၏ အပြုအမူမဟုတ်လော။ လူအချို့က “၎င်းတို့က သမ္မာတရားကို မချစ်လျှင် သမ္မာတရားနှင့် ဆက်စပ်သည့် အရာများကို ၎င်းတို့ အဘယ်ကြောင့် အစဉ် မိတ်သဟာယဖွဲ့သနည်း” ဟု ဆိုသည်။ ဤအရာကို သင်တို့ မည်သို့ရှင်းမည်နည်း။ (အခြားလူများ အထင်ကြီးစေရန်၊ မိမိတို့ကိုယ်ကို အယောင်ဆောင်ရန်နှင့် ဟန်ဆောင်ရန် လုပ်ဆောင်ခြင်း ဖြစ်သည်။) ဤသည်မှာ ဤအရာ၏ သွင်ပြင်လက္ခဏာတစ်ခုဖြစ်သည်။ သို့သော် ဤအရာအပြင် ၎င်းတို့သည် သမ္မာတရားအကြောင်းကို အမှန်တကယ် မိတ်သဟာယဖွဲ့နေခြင်းဖြစ်သလော။ ယင်းသည် သမ္မာတရား လုံးဝ မဟုတ်။ စကားများနှင့် အယူဝါဒများသာဖြစ်သည်။ ယင်းသည် ရှင်းလင်းစွာပင် စကားများနှင့် အယူဝါဒများသာ ဖြစ်လျှင် သမ္မာတရားဟု အဘယ်သို့ ခေါ်ဆိုနိုင်သနည်း။ သူရူးများသည်သာ စကားများ၊ အယူဝါဒများကို သမ္မာတရားနှင့် တန်းတူထားရှိမည်ဖြစ်သည်။ နတ်ဆိုးများသည် လူတို့ကို အထင်အမြင်မှားစေရန်အတွက် စကားများနှင့် အယူဝါဒများအား ပြောဆိုရာတွင် အလွန်ပင် ကျွမ်းကျင်ကြသည်။ ၎င်းတို့သည် အခြားလူများနှင့် ဘုရားသခင်ကို လိမ်ညာရန်အတွက်လည်း သမ္မာတရားရှိသည့်လူများအဖြစ် ဟန်ဆောင်လိုကြသည်။ ၎င်းတို့ပြောဆိုသည့် စကားများနှင့် အယူဝါဒများသည် မည်မျှအဆင့်မြင့်ပါစေ သမ္မာတရားမဟုတ်။ ဘုရားသခင်ပြောဆိုသည့် စကားများသည်သာ သမ္မာတရား ဖြစ်သည်။ လူသားများက ပြောဆိုသောစကားများနှင့် အယူဝါဒများကို သမ္မာတရားနှင့် တန်းတူညီသကဲ့သို့ အဘယ်သို့ ပြောဆိုနိုင်သနည်း။ ယင်းတို့သည် မတူညီသော အရာနှစ်ခု ဖြစ်သည်။ ဤလူတို့တွင် သမ္မာတရားအပေါ် ချစ်ခြင်းလုံးဝမရှိသည်မှာ ဤအရာက ပထမသွင်ပြင်လက္ခဏာဖြစ်သည်။ ဤသွင်ပြင်လက္ခဏာသည် ၎င်းတို့၏ သဘာဝအနှစ်သာရ ဖြစ်သလော။ (ဟုတ်ပါသည်။) ယင်းသည် ၎င်းတို့၏ သဘာဝအနှစ်သာရဖြစ်ပြီး ယာယီထုတ်ဖော်ခြင်း၊ သို့မဟုတ် အပြုအမူတစ်ခုသာ ဖြစ်ခြင်းမဟုတ်ဟု ငါတို့ အဘယ်ကြောင့်ဆိုသနည်း။ ဤသည်မှာ အဘယ်ကြောင့်ဆိုသော် ၎င်းတို့၏ ထုတ်ဖော်ခြင်းများနှင့် အပြုအမူများအားလုံးကို ငါတို့ကြည့်သောအခါ ၎င်းတို့၏ လူ့သဘာဝအနှစ်သာရမှာ သမ္မာတရားကို ၎င်းတို့ လုံးဝ မချစ်ခြင်းဖြစ်သည်ဟု ကောက်ချက်ချနိုင်သောကြောင့် ဖြစ်သည်။ ဤအမျိုးမျိုးသော အပြုအမူများကြောင့် ၎င်းတို့သည် သမ္မာတရားကို မချစ်သောသူများဖြစ်သည်ဟု အဆုံးအဖြတ်ပေးနိုင်သည်။ ဤသည်မှာ ပထမ စရိုက်လက္ခဏာဖြစ်သည်။ ယခုတွင် ဒုတိယစရိုက်လက္ခဏာမှာ အဘယ်နည်း။ ယင်းမှာ ဤလူတို့သည် ၎င်းတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားကို လုံးဝ အသိအမှတ်မပြုခြင်း ဖြစ်သည်။ ၎င်းတို့က လုံးဝ အသိအမှတ်မပြုဆိုသည်မှာ အဘယ်အရာကို ဆိုလိုသနည်း။ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားကို အသိအမှတ်မပြုဟု ဆိုလျှင် မိမိတို့ကိုယ်ကို သိမြင်ခြင်းအကြောင်းကို ၎င်းတို့ အဘယ်ကြောင့် အစဉ်ပြောဆိုသနည်း။ ၎င်းတို့သည် မိမိတို့ကိုယ်ကို သိမြင်ခြင်းအကြောင်းကို ပြောဆိုရုံသာမက အခြားလူများကိုလည်း မိမိတို့ကိုယ်ကို သိမြင်စေရန် အရှက်မဲ့စွာ ကူညီသည်။ ၎င်းတို့သည် ၎င်းတို့လုပ်ဆောင်သည်မှာ မလုံလောက်ဟုလည်းကောင်း၊ ဘုရားသခင်အပေါ် အကြွေးတင်သည်ဟုလည်းကောင်း၊ ၎င်းတို့သည် နတ်ဆိုးများနှင့် စာတန်များဖြစ်ပြီး ကျိန်ဆဲခြင်းခံရထိုက်သည်ဟုလည်းကောင်း မကြာခဏပြောဆိုကြသည်။ ဤအရာကို မည်သို့ရှင်းပြနိုင်သနည်း။ (၎င်းတို့က မိမိတို့ကိုယ်ကို သိမြင်ခြင်းအကြောင်းပြောဆိုသောအခါ စစ်မှန်သော အကြောင်းအရာ၊ သို့မဟုတ် အသေးစိတ်အချက်မရှိ။ ဥပမာ မည်သည့်ဖောက်ပြန်ပျက်စီးမှုများကို ၎င်းတို့ ထုတ်ဖော်ပြသည်၊ မည်သည့်မှားယွင်းသော ရည်ရွယ်ချက်များကို ၎င်းတို့ စိတ်တွင်ထားရှိသည်၊ မည်သည့်ဖောက်ပြန်ပျက်စီးသော စိတ်သဘောထားများ၏ ထိန်းချုပ်ခြင်းကို ၎င်းတို့ ခံရသည်၊ ၎င်းတို့တွင် မည်သည့် သတ်သတ်မှတ်မှတ်ဖြစ်သော သရုပ်သကန်များရှိသည်၊ မည်သည့် သဘာဝအနှစ်သာရနှင့် ၎င်းတို့ သက်ဆိုင်သည် စသဖြင့်တို့နှင့်ပတ်သက်၍ လက်တွေ့ကျသော အကြောင်းအရာမရှိ။ ၎င်းတို့သည် စစ်မှန်သောခံစားချက်များနှင့် နားလည်မှုကို မဖော်ပြဘဲ ၎င်းတို့သည် နတ်ဆိုးများနှင့် စာတန်များဖြစ်သည်ဟု မရေရာစွာ ဖော်ပြရုံသာဖြစ်သည်။) (မိမိကိုယ်ကို အမှန်တကယ်သိမြင်ခြင်း၏ ရလဒ်တစ်ခုမှာ မိမိကိုယ်ကို အမှန်တကယ် မုန်းတီးနိုင်ခြင်း ဖြစ်သည်။ ဤလူစားမျိုးတို့သည် ၎င်းတို့၏ ဖောက်ပြန်ပျက်စီးမှုကို နှုတ်အားဖြင့် အသိအမှတ်ပြုသော်လည်း ၎င်းတို့၏ စိတ်နှလုံး၌ မိမိတို့ကိုယ်ကို လုံးဝ မမုန်းတီးကြပေ။ ပြီးလျှင် ၎င်းတို့သည် မိမိတို့ကိုယ်ကို ခုခံပြီး မှန်ကန်ကြောင်းပြရန် အကြောင်းပြချက်မျိုးစုံကိုလည်း ရှာဖွေကြသည်။ တစ်ခါတစ်ရံတွင် အပြင်ပန်း၌ မိမိတို့ကိုယ်ကို ရှင်းမပြသော်လည်း စိတ်အတွင်းတွင် ၎င်းတို့၏ ဖောက်ပြန်ပျက်စီးမှုကို လက်ခံခြင်း၊ အသိအမှတ်ပြုခြင်း မရှိကြပေ။ ၎င်းတို့သည် သမ္မာတရားကို လုံးဝ လက်မခံနိုင်သကဲ့သို့ လုံးဝ မပြောင်းလဲနိုင်ပေ။) ၎င်းတို့သည် မိမိတို့၏ ကိုယ်ပိုင်ဖောက်ပြန်ပျက်စီးမှုကို အသိအမှတ်မပြုကြပေ။ ဤအရာကို မည်သို့ရှင်းနိုင်သနည်း။ (၎င်းတို့အပေါ်သို့ တစ်စုံတစ်ခုကျရောက်ပြီး ထုတ်ဖော်ခြင်းခံရသောအခါ ၎င်းတို့သည် ဤသို့သောအရာကို လုပ်ဆောင်နိုင်စွမ်း မရှိဟု ခံစားရသည်။ ထို့ကြောင့် ၎င်းတို့တွင် ဤဖောက်ပြန်ပျက်စီးသည့် စိတ်သဘောထားမျိုးရှိသည်ကို အသိအမှတ်မပြုကြပေ။) ဤလူစားမျိုးတို့သည် မိမိတို့ကိုယ်ကို သိမြင်ခြင်းအကြောင်းကို အစဉ်ပြောဆိုကြသည်။ သို့သော် အတိအကျမည်သည့်အရာကို ၎င်းတို့ သိသနည်း။ ၎င်းတို့၏ အပြုအမူနှင့် သရုပ်သကန်များကို သိသလော၊ သို့မဟုတ် ၎င်းတို့၏ ဖောက်ပြန်ပျက်စီးသော စိတ်သဘောထားကို သိသလော။ သို့မဟုတ် မည်သည့်အရာကို ၎င်းတို့ မှားယွင်းလုပ်ဆောင်ခဲ့သည်ကိုသာ သိသလော။ ဤအသိပညာ အမျိုးအစားများကြားတွင် ကြီးမားသောကွာခြားချက်ရှိသည်။ အချို့သော အသိပညာအမျိုးအစားများမှာ မှန်ကန်သော အသိပညာဖြစ်ပြီး အချို့မှာမူ အပေါ်ယံဆန်ပြီး အနှစ်သာရကင်းမဲ့သည်။ လူအချို့၏ အသိပညာမှာ ပို၍ပင် တိမ်သည်။ ၎င်းတို့ မည်သည့်အရာကို မှားယွင်းလုပ်ဆောင်ခဲ့သည်ကိုသာ သိသည်၊ သို့မဟုတ် ကိုယ်ကျင့်တရား၊ သို့မဟုတ် ဥပဒေကို ဆန့်ကျင်သည့် ၎င်းတို့လုပ်ဆောင်ခဲ့သည့်အရာများကိုသာ အသိအမှတ်ပြုသည်။ ဤသည်မှာ ဘာသာရေးသမားများက ၎င်းတို့၏ အပြစ်ကို သခင့်ထံသို့ ဝန်ခံခြင်းနှင့် ကွာခြားခြင်းမရှိ။ ယင်းသည် စစ်မှန်သောနောင်တဆီသို့ ဦးမတည်ပေ။ မိမိတို့ကိုယ်ကို သိမြင်ခြင်းအကြောင်းကို ပြောဆိုသောအခါ၌ အယူဝါဒအချို့ကိုသာ ပြောသော၊ သို့မဟုတ် မိမိကိုယ်ကို သိမြင်မှုနှင့်ပတ်သက်၍ အခြားလူများကပြောသည့်အရာကို အတုခိုးသော လူအချို့လည်းရှိသည်။ ဤသည်မှာ ပို၍ပင် ကြီးမားသော ဟန်ဆောင်၊ လိမ်ညာမှုပုံစံဖြစ်သည်။ ဤလူတို့သည် အဘယ်ကြောင့် မိမိတို့ကိုယ်ကို အမှန်တကယ် မသိမြင်ကြသနည်း။ အရေးပါဆုံးသော အကြောင်းပြချက်မှာ သမ္မာတရားကို ၎င်းတို့ လုံးဝ လက်မခံခြင်းဖြစ်သည်။ ထို့ကြောင့် ၎င်းတို့၏ လုပ်ရပ်များ၊ အပြုအမူများအားလုံးသည် ၎င်းတို့၏ ကိုယ်ပိုင်နှစ်သက်မှုများ၊ ကိုယ်ပိုင်စာတန်ဆန်သော အတွေးအခေါ်၊ ကိုယ်ပိုင်အကျိုးစီးပွားများ၊ ရည်မှန်းချက်များ၊ လိုအင်ဆန္ဒများအပေါ် လုံးလုံး အခြေခံသည်။ ၎င်းတို့၏ စိတ်နှလုံးအတွင်းထဲ၌ ၎င်းတို့၏ ရည်မှန်းချက်များနှင့် လိုအင်ဆန္ဒများကို ဖောက်ပြန်ပျက်စီးသည်ဟု မမြင်ပေ။ ၎င်းတို့လိုအပ်သည့် မည်သည့်အရာမဆိုသည် ဖောက်ပြန်ပျက်စီးခြင်း မရှိပေ။ ထို့ကြောင့် ၎င်းတို့အလိုရှိသည့် မည်သည့်အရာကိုမဆို၊ ၎င်းတို့နှစ်သက်သည့် မည်သည့်အရာကိုမဆို လုပ်ဆောင်သည်။ ၎င်းတို့လုပ်ရပ်များ၏ စမှတ်မှနေ၍ ဤအရာကို အကဲဖြတ်လျှင် ၎င်းတို့၏ ကိုယ်ပိုင်ဖောက်ပြန်ပျက်စီးမှုများကို ၎င်းတို့ အသိအမှတ်ပြုကြသလော။ (အသိအမှတ်မပြုကြပါ။) မိမိတို့၏ ဖောက်ပြန်ပျက်စီးမှုများကို အသိအမှတ်ပြုသောလူတို့သည် မည်သို့ပြုမူလုပ်ဆောင်ကြသနည်း။ သမ္မာတရားစည်းမျဉ်းများကို ရှာဖွေခြင်းအားဖြင့် လုပ်ဆောင်ကြသလော၊ သို့မဟုတ် ဆုတောင်းခြင်း၊ ချင့်ချိန်စဉ်းစားခြင်း၊ ၎င်းတို့စိတ်ထဲတွင် ထင်မြင်သည့်အရာအတိုင်း လုပ်ဆောင်ခြင်းတို့ကိုသာ ပြုလုပ်သလော။ ဤအရာများထဲမှ မည်သည့်အရာကို ၎င်းတို့ လိုက်လျှောက်သနည်း။ (သမ္မာတရားစည်းမျဉ်းများကို ၎င်းတို့ ရှာဖွေသည်။) ဤသို့ဆိုလျှင် အထက်တွင်ဆိုခဲ့ပြီးဖြစ်သော ထိုလူစားမျိုးတို့၏ လုပ်ရပ်များကို ကြည့်ခြင်းဖြင့် ၎င်းတို့သည် ၎င်းတို့အလိုရှိသည့် မည်သည့်အရာကိုမဆို အစဉ်လုပ်ဆောင်သည်ဆိုသည်မှာ ထင်ရှားသည်။ ဘုရားနှုတ်ကပတ်တော်များသည် အခြားလူများအတွက် ရည်ရွယ်သည်ဟု ၎င်းတို့ ယုံကြည်ပြီး ၎င်းတို့နားလည်သည့် အယူဝါဒများအား အခြားလူတို့ကို ပေးသည်။ ဤသည်မှာ ၎င်းတို့သည် အခြားလူများအား ဘုရားနှုတ်ကပတ်တော်အတိုင်း လုပ်ဆောင်စေသည်ဟုဆိုလိုပြီး “သင်တို့အားလုံးက ဖောက်ပြန်ပျက်စီးမှုများကို ထုတ်ဖော်သော်လည်း ကျွန်ုပ်က ကျွန်ုပ်လုပ်ဆောင်သမျှတိုင်း၌ သမ္မာတရားကို ရှာဖွေပြီး မည်သည့်ဖောက်ပြန်ပျက်စီးမှုကိုမျှ မထုတ်ဖော်သလောက်ဖြစ်သည်” ဟု သွယ်ဝိုက်ညွှန်းဆိုသည်။ ဤလူတို့သည် မိမိတို့ကိုယ်ကို အမှန်တကယ် သိသောလူများဖြစ်သလော။ ၎င်းတို့သည် ၎င်းတို့၏ ကိုယ်ပိုင်ဖောက်ပြန်ပျက်စီးမှုကို အသိအမှတ်ပြုရဲပေ။ ဤသည်မှာ ဤကိစ္စ၏ အမှန်တရားဖြစ်သည်။ ၎င်းတို့က ၎င်းတို့၏ ရည်မှန်းချက်များနှင့် လိုအင်ဆန္ဒများကို ဖြည့်ဆည်းရန်အတွက် အဖိုးအခပေးဆပ်ခြင်း၊ ထို့အပြင် အနည်းငယ်ပို၍ စကားပြောဆိုခြင်း၊ အနည်းငယ်ပို၍ ဒုက္ခခံခြင်း၊ သို့မဟုတ် စွန့်ပစ်ခြင်းနှင့် မိမိတို့ကိုယ်ကို အသုံးခံခြင်းတို့အားလုံးသည် သမ္မာတရားနှင့်ညီပြီး မှန်ကန်သည်ဟု ယုံကြည်ကြသည်။ သင်က ၎င်းတို့အား “လူသားအားလုံး၌ ဖောက်ပြန်ပျက်စီးသည့် စိတ်သဘောထားများရှိသည့်အတွက် ဤသို့စဉ်းစားကြည့်သောအခါ မှားယွင်းမည်ကို သင်မကြောက်သလော” ဟု မေးလျှင် ၎င်းတို့က “ကိစ္စမရှိ။ ကျွန်ုပ်မကြောက်ပါ။ ကျွန်ုပ်၏ ရည်ရွယ်ချက်များက မှန်ကန်သည်” ဟု ဆိုလိမ့်မည်။ ၎င်းတို့၏ ရည်မှန်းချက်များ၊ လိုအင်ဆန္ဒများနှင့် ရည်ရွယ်ချက်များအား အပြုသဘောဆောင်သောအရာတစ်ခုအဖြစ် မှတ်ယူပုံကို ကြည့်လော့။ ဤလူစားမျိုးတို့သည် မိမိတို့၏ ကိုယ်ပိုင်ဖောက်ပြန်ပျက်စီးမှုများကို အသိအမှတ်ပြုကြသလော။ (အသိအမှတ်မပြုကြပါ။) ဓမ္မဓိဋ္ဌာန်ကျသော ရှုထောင့်မှကြည့်လျှင် ၎င်းတို့သည် ၎င်းတို့၏ ကိုယ်ပိုင်ဖောက်ပြန်ပျက်စီးမှုများကို အသိအမှတ်မပြုခြင်းသာ ဖြစ်သည်။ မိမိ၏ ကိုယ်ပိုင်ဖောက်ပြန်ပျက်စီးမှုကို အသိအမှတ်မပြုသူသည် စစ်မှန်စွာ နောင်တရနိုင်သလော။ (မရနိုင်ပါ။) ၎င်းတို့သည် လုံးဝ နောင်တရမည်မဟုတ်။ မည်သည့်အခါမျှ နောင်တရမည် မဟုတ်ပေ။ ၎င်းတို့၌ စစ်မှန်သော ကျိုးနွံနာခံမှုရှိသလော။ (မရှိပါ။) ဤသည်မှာ ပို၍ပင် နည်းပါးသည်။ ၎င်းတို့သည် သမ္မာတရားက မည်သည့်အရာ ဖြစ်သည်ကိုပင်မသိသောကြောင့် မည်သို့ကျိုးနွံနာခံနိုင်မည်နည်း။ ၎င်းတို့ကျိုးနွံနာခံသမျှမှာ ၎င်းတို့၏ ကိုယ်ပိုင်ရည်မှန်းချက်များနှင့် လိုအင်ဆန္ဒများဖြစ်သည်။ ၎င်းတို့သည် အမှုကိစ္စအားလုံးကို ၎င်းတို့၏ ကိုယ်ပိုင်လိုအင်ဆန္ဒများနှင့်အညီ လက်ခံဆောင်ရွက်ခြင်းအားဖြင့်သာ ၎င်းတို့၏ ဘဝများကို နေထိုင်သည်။ ပြီးလျှင် ၎င်းတို့သည် သမ္မာတရားကို လုံးဝ မရှာဖွေဘဲ ၎င်းတို့၏ ကိုယ်ပိုင်အလိုဆန္ဒကိုသာ အခြေခံပြီး စကားပြောသည်၊ ပြုမူဆောင်ရွက်သည်၊ ၎င်းတို့၏ လမ်းကြောင်းကို ရွေးချယ်သည်။ လူအချို့က “သမ္မာတရားကို ၎င်းတို့ လုံးဝ မရှာဖွေကြသောကြောင့် တရားဒေသနာများကို ၎င်းတို့ အဘယ်ကြောင့်နားထောင်ကြသနည်း” ဟု ဆိုသည်။ တရားဒေသနာများအား နားထောင်ခြင်းသည် သမ္မာတရားကို ၎င်းတို့ ရှာဖွေနိုင်သည်ဟု မလွဲဧကန် ဆိုလိုခြင်းမရှိ။ ဤသည်မှာ ဘုရားသခင်အား ယုံကြည်ခြင်း၏ သွင်ပြင်လက္ခဏာတစ်ခုသာ ဖြစ်သည်။ ၎င်းတို့က တရားဒေသနာများအား နားမထောင်လျှင်၊ သို့မဟုတ် စုဝေးပွဲများအား မတက်ရောက်လျှင် ထုတ်ဖော်ခံရမည် မဟုတ်လော။ ထို့ကြောင့် ဤဖြစ်စဉ်သည် ၎င်းတို့ ဖြတ်သန်းရန် လိုအပ်သည်။ သို့သော် တရားဒေသနာများအား နားထောင်ခြင်းအားဖြင့် ၎င်းတို့က သမ္မာတရားကို လက်ခံသောသူ၊ သို့မဟုတ် မိမိ၏ ကိုယ်ပိုင်ဖောက်ပြန်ပျက်စီးမှုကို အသိအမှတ်ပြုသူဟု မဆိုလိုပေ။ ဤသို့ ကောက်ချက်မချနိုင်ပေ။ မိမိတွင် ဖောက်ပြန်ပျက်စီးမှုရှိသည်ဟု အသိအမှတ်ပြုခြင်းသည် လွယ်ကူသောအရာမဟုတ်။ ပြီးလျှင် သမ္မာတရားကို မချစ်သောသူတို့အနေဖြင့် ဤသို့လုပ်ဆောင်ရန် ခက်ခဲသည်။

မိမိတို့ကိုယ်ကိုမသိသောသူတို့တွင် ကွဲပြားသော စရိုက်လက္ခဏာနှစ်ခုရှိသည်ဟု ငါတို့ ယခုတင်ပြောခဲ့သည်။ တစ်ခုမှာ အခြေခံအားဖြင့် သမ္မာတရားကို ၎င်းတို့ မချစ်ခြင်းဖြစ်ပြီး အခြားတစ်ခုမှာ ၎င်းတို့၌ ဖောက်ပြန်ပျက်စီးသော စိတ်သဘောထားများရှိသည်ကို လုံးဝ အသိအမှတ်မပြုခြင်းဖြစ်သည်။ ဤသို့ဆိုလျှင် သင်တို့သည် သင်တို့ကိုယ်သင်တို့ သိမြင်ခြင်းမှ မည်မျှအလှမ်းဝေးနေသနည်း။ (ယခုတွင် ကျွန်ုပ်တို့သည် မိမိတို့ကိုယ်ကို မသိသေးပါ။ ပြီးလျှင် မိမိတို့ကိုယ်ကို မုန်းတီးသည့် အဆင့်သို့ မရောက်သေးပါ။) သင်တို့သည် အလွန်အလှမ်းဝေးသည်။ မိမိကိုယ်ကိုသိမြင်ခြင်းသည် အဓိကအားဖြင့် မိမိ၏ ဖောက်ပြန်ပျက်စီးသော စိတ်သဘောထား၊ မိမိ၏ နှစ်သက်မှုများ၊ မိမိ၏ မှားယွင်းသောအမြင်များနှင့် အပြုအမူများကို သိမြင်ခြင်းအား ဆိုလိုသည်။ ဤသည်မှာ အဓိကသော့ချက်ဖြစ်သည်။ အခြားသော မိမိကိုယ်ကိုသိမြင်မှု ရှုထောင့်များက အဓိကမဟုတ်ပေ။ သင်သည် ဖောက်ပြန်ပျက်စီးသော စိတ်သဘောထား ရှိသည်ကိုလည်းကောင်း၊ ဘုရားသခင်က လူတို့တွင် အလင်းယူဆောင်ပေးသော ဖောက်ပြန်ပျက်စီးမှုများ၏ သဘာဝအနှစ်သာရများနှင့် ထုတ်ဖော်ခြင်းမျိုးစုံတို့သည် သင့်၌ ရှိသည်ကိုလည်းကောင်း သင်အသိအမှတ်ပြုသောအခါ၊ ပြီးလျှင် သင်သည် ယင်းတို့ကို တိတိကျကျစာရင်းပြုစုနိုင်ပြီး ဤတိကျသော အချက်များ၊ အပြုအမူများ၊ ထုတ်ဖော်ခြင်းများအားလုံးသည် သမ္မာတရားနှင့် မညီသည်ကိုလည်းကောင်း၊ ယင်းတို့အားလုံးက ဘုရားသခင်ကို ဆန့်ကျင်သည်ကိုလည်းကောင်း၊ ယင်းတို့အားလုံးကို ဘုရားသခင်က အလွန်မုန်းတီးသည်ကိုလည်းကောင်း အသိအမှတ်ပြုနိုင်သောအခါတွင်သာ သင်သည် သမ္မာတရားကို သင်အမှန်တကယ် လက်ခံနိုင်ပြီး စစ်မှန်သောနောင်တကို ဖြစ်ပေါ်စေနိုင်သည်။ ယခုခေတ်ကာလတွင် လူတို့သည် သမ္မာတရားကို လက်ခံသည်ဟု အခိုင်အမာဆိုသောအခါ ၎င်းတို့က သမ္မာတရားကို အယူဝါဒ၌သာ အသိအမှတ်ပြုပြီး ၎င်းတို့အပြုအမူများကို အတိုင်းအတာတစ်ခုအထိ ပြောင်းလဲခြင်းသာ ဖြစ်သည်။ သို့သော် ထို့နောက်တွင် ၎င်းတို့သည် စာတန်ဆန်သော ဖောက်ပြန်ပျက်စီးသည့် စိတ်သဘောထားများနှင့် အသက်ရှင်နေထိုင်ဆဲဖြစ်ပြီး စာတန်၏ အတွေးအခေါ်အတိုင်း နေထိုင်ဆဲ ဖြစ်သည်။ လုံးဝ မပြောင်းလဲပေ။ အပြုအမူ၌ ပြောင်းလဲခြင်းများသည် စိတ်သဘောထား၌ ပြောင်းလဲခြင်းများကို ကိုယ်စားမပြု။ မိမိ၏ စိတ်သဘောထားကို ပြောင်းလဲရန်မှာ မိမိ၏ ကိုယ်ပိုင်သဘာဝအနှစ်သာရနှင့် ကိုယ်ပိုင်ဖောက်ပြန်ပျက်စီးသည့် စိတ်သဘောထားကို သိရမည်။ ဤသည်မှာ စတင်သည့်အဆင့်ဖြစ်သည်။ မိမိ၏ ကိုယ်ပိုင်လုပ်ရပ်များက ပြဿနာဖြစ်စေတတ်သည်ကို၊ မိမိသည် လူကောင်းတစ်ယောက်မဟုတ်သည်ကို၊ သို့မဟုတ် မိမိသည် နတ်ဆိုးဖြစ်သည်၊ စာတန်ဖြစ်သည်ကိုသာ သိမြင်သူသည် မိမိ၏ သဘာဝအနှစ်သာရကိုသိမြင်ခြင်း၊ မိမိစိတ်သဘောထားအား ပြောင်းလဲခြင်းတို့နှင့် အလှမ်းဝေးနေဆဲ ဖြစ်သည်။

ကောက်နုတ်ချက် (၄၄)

အကယ်၍ လူတို့သည် ၎င်းတို့ကိုယ်ကိုယ် နားလည်ရမည်ဆိုပါက သူတို့သည် သူတို့၏ ဖောက်ပြန်ပျက်စီးသော စိတ်သဘောထားကို နားလည်ရမည်ဖြစ်ပြီး မိမိတို့၏ စစ်မှန်သော အခြေအနေများကို နားလည်သဘောပေါက်ခြင်း ရှိရမည်။ မိမိ၏ ကိုယ်ပိုင်အခြေအနေကို နားလည်ခြင်းနှင့်ဆိုင်သော အရေးကြီးဆုံးကဏ္ဍမှာ မိမိ၏ ကိုယ်ပိုင်အတွေးများနှင့် စိတ်ကူးများကို နားလည်သဘောပေါက်မှု ရှိရန်ပင် ဖြစ်သည်။ အချိန်ကာလတိုင်းတွင် လူတို့၏ အတွေးများနှင့် စိတ်ကူးများသည် အဓိကကျသော အရာတစ်ခု၏ ထိန်းချုပ်ခြင်းကို ခံထားရပြီးဖြစ်သည်။ အကယ်၍ သင်သည် သင်၏အတွေးများနှင့် စိတ်ကူးများအပေါ် ထိန်းချုပ်မှုကို ရရှိနိုင်ပါက သင်သည် ၎င်းတို့ နောက်ကွယ်၌ရှိသော အရာများအပေါ် နားလည်သဘောပေါက် နိုင်မည်ဖြစ်သည်။ လူတို့သည် မိမိတို့၏ အတွေးများနှင့် စိတ်ကူးများကို မထိန်းချုပ်နိုင်ကြချေ။ သို့ရာတွင် ဤအတွေးများနှင့် စိတ်ကူးများ မည်သည့်အရပ်မှ လာသည်၊ ၎င်းတို့ နောက်ကွယ်တွင် မည်သည့်အကြောင်းရင်းများ ရှိသည်၊ ဤအတွေးများနှင့် စိတ်ကူးများ မည်သို့ ထွက်ပေါ်သည်၊ မည်သည့်အရာက ၎င်းတို့ကို ထိန်းချုပ်သည်ဆိုသည်နှင့် ၎င်းတို့၏ သဘာဝက မည်သည့်အရာဖြစ်သည်တို့ကို ၎င်းတို့ သိဖို့လိုအပ်သည်။ လူတစ်ယောက်၏ စိတ်သဘောထား ပြောင်းလဲသွားသည့်နောက်တွင် ပြောင်းလဲသွားသော အပိုင်းက ဖန်တီးပေးသည့် အရာများဆီသို့ ထိုသူ ကြိုးပမ်းအားထုတ်သော ပန်းတိုင်များ၊ အမြင်များ၊ စိတ်ကူးများနှင့် အတွေးများမှာ ယခင်ကထက် များစွာ ခြားနားသွားပေလိမ့်မည်။ အခြေခံအားဖြင့် ၎င်းအရာများသည် သမ္မာတရားနှင့် နီးစပ်လာမည် ဖြစ်ပြီး သမ္မာတရားနှင့်အညီ ဖြစ်လာကြလိမ့်မည်။ လူတို့၏အတွင်း၌ မပြောင်းလဲသေးသော အရာများ၊ တစ်နည်းဆိုရသော် ၎င်းတို့ နှစ်သက် လိုက်စားကြသော အရာများအပါအဝင် ၎င်းတို့၏ အတွေးဟောင်းများ၊ စိတ်ကူးဟောင်းများ၊ အမြင်ဟောင်းများမှာ လုံးလုံး ညစ်ညူးကာ ညစ်ညမ်းပြီး အကျည်းတန်သော အရာများသာ ဖြစ်ကြ၏။ လူတစ်ယောက်သည် သမ္မာတရားကို နားလည်သွားသည့်နောက်တွင် ဤအရာများကို ခွဲခြားသိနိုင်သလို ၎င်းအရာများကို ရှင်းရှင်းလင်းလင်း မြင်နိုင်၏။ ထို့ကြောင့် ၎င်းတို့သည် ဤအရာများကို စွန့်လွှတ်နိုင်ကာ ပုန်ကန်နိုင်ကြ၏။ ဤသို့သော လူများသည် တစ်နည်းနည်းဖြင့် အမှန်တကယ် ပြောင်းလဲသွားခဲ့ပြီဖြစ်သည်။ ၎င်းတို့သည် သမ္မာတရားကို လက်ခံနိုင်ကြ၏၊ သမ္မာတရားကို လက်တွေ့လုပ်ဆောင်နိုင်ကြ၏၊ အချို့သော သမ္မာတရား စစ်မှန်မှုများထဲသို့လည်း ဝင်ရောက်နိုင်ကြ၏။ သမ္မာတရားကို နားမလည်သော လူတို့သည်ကား ဤဖောက်ပြန်ပျက်စီးသော၊ သို့မဟုတ် အပျက်သဘောဆောင်သော အရာများကို ရှင်းရှင်းလင်းလင်း မမြင်နိုင်ကြသလို ပိုင်းခြားသိမြင်နိုင်ခြင်းလည်း မရှိကြချေ။ ထို့ကြောင့် ၎င်းတို့သည် ဤအရာများကို ပုန်ကန်နိုင်စွမ်း ရှိဖို့ မဆိုထားနှင့် စွန့်လည်းမစွန့်လွှတ်နိုင်ပေ။ မည်သည့်အရာက ဤခြားနားချက်ကို ဖြစ်စေသနည်း။ ၎င်းတို့သည် ယုံကြည်သူများချည်းသာ ဖြစ်သော်လည်း အချို့က အပျက်သဘောဆောင်သော၊ မသန့်ရှင်းသော အရာများကို ပိုင်းခြားသိမြင်နိုင်ကာ စွန့်လွှတ်နိုင်သော်ငြားလည်း အခြားသောသူများက ဤအရာများကို ရှင်းရှင်းလင်းလင်း မမြင်နိုင်သကဲ့သို့ ကိုယ့်ကိုယ်ကိုယ် လွတ်အောင် မရုန်းနိုင်ကြသည်မှာ အဘယ့်ကြောင့်နည်း။ ယင်းသည် လူတစ်ယောက်အနေဖြင့် သမ္မာတရားကို ချစ်ကာ အားထုတ်လိုက်စားသလားဆိုသည်နှင့် တိုက်ရိုက် ဆက်စပ်လေသည်။ သမ္မာတရားကို လိုက်စားသော သူတို့သည် ဘုရားသခင်၏ နှုတ်ကပတ်တော်တို့ကို အချိန်ကာလတစ်ခုမျှ စားသောက်ပြီး တရားဒေသနာတို့ကို အချိန်ကာလ တစ်ခုမျှ ကြားနာသည့်အခါ ၎င်းတို့သည် သမ္မာတရားကို နားလည်နိုင်၍ အချို့သော အကြောင်းအရာများကို ရှင်းလင်းစွာ မြင်နိုင်ကြ၏။ ၎င်းတို့၏အသက်တွင် တိုးတက်မှု ရှိသွားပြီဖြစ်သည်။ ခြားနားချက်မှာ သမ္မာတရားကို မချစ်သောသူတို့မှာ စည်းဝေးပွဲများ တက်ကာ ဘုရားသခင်၏ နှုတ်ကပတ်တော်များကို ဖတ်ပြီး တရားဒေသနာများကို ကြားနာသည့် အချိန်ပမာဏတူသော်လည်း ၎င်းတို့သည် သမ္မာတရားကို နားမလည်နိုင်ကြချေ။ နှစ်ပေါင်း မည်မျှ ကြာအောင် ယုံကြည်လာခဲ့ကြသည်ဖြစ်စေ ၎င်းတို့တွင် အသက်ဝင်ရောက်မှု မရှိကြ။ ဤလူတို့သည် သမ္မာတရားကို မလိုက်စားသောကြောင့် ကျရှုံးခဲ့ကြ၏။ ၎င်းတို့အနေဖြင့် ဘုရားသခင်ကို နှစ်ပေါင်း မည်မျှ ကြာအောင် ယုံကြည်လာခဲ့ကြသည်ဖြစ်စေ သမ္မာတရားကို မလိုက်စားသောသူတို့သည် သမ္မာတရားကို နားမလည်နိုင်ကြပေ။ သို့ဖြစ်၍ ၎င်းတို့သည် အခြေအနေတစ်ခုကို ကြုံရသည့်အခါ ဘာသာရေးသမား တစ်ယောက်အလား ဖြစ်လုနီးပါး ရှိသည်မှာ ထိုအခြေအနေကို ရှင်းလင်းစွာ မမြင်တတ်ကြပေ။ ၎င်းတို့သည် မိမိတို့၏ နှစ်ပေါင်းများစွာ ယုံကြည်ခြင်းမှ မည်သည့်အရာကိုမျှ မရရှိခဲ့ကြချေ။ သင်တို့သည် ယခု သမ္မာတရား မည်မျှကို နားလည်ကြသနည်း။ မည်သည့်အရာများကို ရှင်းလင်းစွာ မြင်နိုင်ကြသနည်း။ အပျက်သဘောဆောင်သော အရာများနှင့် လူများကို ပိုင်းခြားသိမြင်နိုင်သလော။ ဘုရားသခင်ကို ယုံကြည်ခြင်းမှာ မည်သည့်အရာ ဖြစ်သည်ကိုလည်းကောင်း၊ သင် အမှန်တကယ် ယုံကြည်သည်မှာ မည်သူ ဖြစ်သည်ကိုလည်းကောင်း သင်သည် မရှင်းလင်းချေ။ သင်သည် နေ့စဉ်ဘဝ၌ သင့်ထံတွင် ရှိသော စိတ်ကူးများနှင့် ရည်ရွယ်ချက်များကို ရှင်းလင်းစွာ ပိုင်းခြားသိမြင်နိုင်ခြင်း မရှိပေ၊ သင်သည် ဘုရားသခင်ကို ယုံကြည်သူတစ်ယောက်အဖြစ် မည်သည့်လမ်းအား လိုက်လျှောက်သင့်သည်ကို လုံးလုံး သတိမမူမိပေ၊ သင်သည် အမှုအရာများ ပြုလုပ်သည့်အခါဖြစ်စေ၊ မိမိတာဝန်ကို ထမ်းဆောင်သည့်အခါဖြစ်စေ သမ္မာတရားအား မည်သို့ လက်တွေ့ လုပ်ဆောင်သင့်သည်ကိုလည်း ရှင်းရှင်းလင်းလင်း မရှိပေ။ ဤသည်တို့မှာ မည်သည့် အသက် ဝင်ရောက်မှုမျှ မရှိကြသော လူများ ဖြစ်ကြ၏။ သမ္မာတရားကို အစစ်အမှန် နားလည်ပြီး သမ္မာတရားအား မည်သို့ လက်တွေ့ လုပ်ဆောင်ပုံကို သိခြင်းအားဖြင့်သာ သင်သည် မတူညီသော လူအမျိုးအစားများကို ပိုင်းခြားသိမြင်နိုင်၏၊ မတူညီသော အခြေအနေများကို ရှင်းလင်းစွာ မြင်နိုင်၏၊ အမှုအရာများကို သမ္မာတရားနှင့်အညီ လုပ်ဆောင်နိုင်၏၊ ဘုရားသခင်၏ သတ်မှတ်ချက်များကို ပြည့်မီနိုင်စွမ်း ရှိသည့်အပြင် ဘုရားသခင်၏ ရည်ရွယ်ချက်များနှင့်လည်း တိုး၍ နီးစပ်နိုင်လေ၏။ ဤသို့သော နည်းလမ်းဖြင့် အားထုတ်လိုက်စားခြင်းကသာ သင့်အနေဖြင့် အကျိုးရလဒ်များ ရရှိပေလိမ့်မည်။

ကောက်နုတ်ချက် (၄၅)

လူသား၏အတွင်း၌ အချို့သော အပျက်သဘောဆောင်သည့် အခြေအနေများသည် မကြာခဏ ဖြစ်နေကြ၏။ ၎င်းတို့ထဲတွင် အချို့အခြေအနေများမှာ လူတို့ကို လွှမ်းမိုးနိုင်ကြ၏၊ သို့မဟုတ် ဘောင်ခတ်နိုင်ကြ၏။ လူတစ်ဦး တစ်ယောက်အား မှန်သောလမ်းခရီးမှ သွေဖည်စေ၍ လမ်းကြောင်းမှားဆီသို့ပင် ဦးတည်စေနိုင်သော အချို့အခြေအနေများ ရှိ၏။ လူတို့ လိုက်စားသောအရာ၊ ၎င်းတို့ အာရုံစိုက်သော အရာ၊ ၎င်းတို့ လျှောက်လှမ်းရန် ရွေးချယ်သောလမ်းတို့သည် ၎င်းတို့၏ စိတ်အတွင်းပိုင်း အခြေအနေများနှင့် ဆက်နွှယ်နေကြသည်။ လူတို့သည် ပျော့ညံ့သလော၊ သို့မဟုတ် ကြံ့ခိုင်သလောဆိုသည်မှာ ၎င်းတို့၏စိတ်အတွင်းပိုင်း အခြေအနေများနှင့် ပို၍ပင် တိုက်ရိုက် ဆက်စပ်နေလေသည်။ ဥပမာအားဖြင့် လူအများအပြားသည် ယခုအခါ ဘုရားသခင်၏ နေ့ရက်အကြောင်းကို အထူး အလေးထားကြ၏။ ၎င်းတို့အားလုံးတွင် ဤသို့သော အလိုဆန္ဒ ရှိလေသည်၊ ၎င်းတို့အနေဖြင့် ဤသို့သော ဆင်းရဲဒုက္ခ၊ ဤသို့သော ရောဂါဘယများ၊ ဤသို့သော ညှဉ်းပန်းနှိပ်စက်မှုနှင့် အခြားဝေဒနာမျိုးစုံမှ ရုန်းထွက်လွတ်မြောက်နိုင်ရန်အတွက် ဘုရားသခင်၏ နေ့ရက် အလျင်အမြန် ရောက်ရှိလာဖို့ကို တမ်းတခြင်းဖြစ်၏။ လူတို့သည် ဘုရားသခင်၏နေ့ရက် ရောက်ရှိလာသည့်အခါ ၎င်းတို့ ယခု ခံစားရသော ဆင်းရဲဒုက္ခမှ သက်သာရာရလိမ့်မည်ဟုလည်းကောင်း၊ ကြမ်းတမ်းခက်ခဲမှုများကို မည်သည့်အခါမျှ ကြုံရတော့မည် မဟုတ်ဟုလည်းကောင်း၊ ကောင်းချီးများကို ခံစားကြရလိမ့်မည်ဟုလည်းကောင်း ထင်မှတ်ကြ၏။ လူတစ်ဦးတစ်ယောက်သည် ဤသို့သော အခြေအနေမျိုးမှနေ၍ ဘုရားသခင်အား နားလည်ရန်ဖြစ်စေ၊ သမ္မာတရားကို လိုက်စားရန်ဖြစ်စေ ကြိုးစားသည်ဆိုလျှင် ၎င်းတို့၏ အသက်တိုးတက်မှုမှာ များစွာ နည်းပါးပေလိမ့်မည်။ အဟန့်အတားတစ်ခုခု၊ သို့မဟုတ် မကောင်းသောအရာ တစ်ခုခုက ၎င်းတို့အပေါ် ကျရောက်သည့်အခါ ပျော့ညံ့မှု၊ အပျက်သဘောဆောင်မှုနှင့် ၎င်းတို့အတွင်းမှ ပုန်ကန်မှုများ အားလုံးမှာ ထွက်ပေါ်လာ၏။ ထို့ကြောင့် လူတစ်ဦးတစ်ယောက်၏ အခြေအနေမှာ ပုံမှန်မဟုတ်လျှင်၊ သို့မဟုတ် မှားနေလျှင် ၎င်းတို့လိုက်စားမှု၏ ပန်းတိုင်သည်လည်း မှားယွင်းမည်ဖြစ်ကာ မုချ သန့်စင်မှု ရှိလိမ့်မည်မဟုတ်။ သင်သည် မမှန်ကန်သော အခြေအနေများအတွင်းမှနေ၍ ဝင်ရောက်မှုအတွက် ကြိုးပမ်းကြသည့်တိုင် သင်၏လိုက်စားမှု၌ သင့်အနေဖြင့် အဆင်ပြေသည်ဟုလည်းကောင်း၊ အမှုအရာများကို ဘုရားသခင်၏ သတ်မှတ်ချက်များနှင့်အညီ သင် လုပ်ဆောင်နေသည်ဟုလည်းကောင်း၊ သမ္မာတရားနှင့်အညီ လက်တွေ့လုပ်ဆောင်နေသည် ဟုလည်းကောင်း ထင်မှတ်လေ၏။ သင်သည် ဘုရားသခင်၏ လိုအင်ဆန္ဒများကို ဆန့်ကျင်သွားခဲ့ပြီဖြစ်ကြောင်း၊ သို့မဟုတ် သူ၏ ရည်ရွယ်ချက်များမှ သွေဖည်ခဲ့ပြီဖြစ်ကြောင်းကိုမူ မယုံကြည်ချေ။ သင်သည်လည်း ထိုနည်းအတိုင်း ခံစားမိနိုင်ကောင်း၏၊ သို့သော် မကောင်းသော ဖြစ်ရပ်တစ်ခု၊ သို့မဟုတ် ပတ်ဝန်းကျင်တစ်ခုက သင့်အား ဆင်းရဲဒုက္ခ ရောက်စေသည့်အခါ၊ သင်၏ပျော့ကွက်များ၊ သင်၏စိတ်နှလုံးအတွင်း၌ သင် သဘောကျ၍ လိုက်စားသော အရာများကို ထိခိုက်စေသောအခါတွင် သင်သည် အပျက်သဘောဆောင်လာလိမ့်မည်။ သင်၏ မျှော်လင့်ချက်များနှင့် အိပ်မက်များသည် အချည်းနှီး ဖြစ်လာလိမ့်မည်။ သင်သည်လည်း သဘာဝအလျောက် ပျော့ညံ့လာပေလိမ့်မည်။ သို့ဖြစ်ရာ ထိုအချိန်အခါမျိုးရှိ သင်၏အခြေအနေသည် သင့်အား ကြံ့ခိုင်သလော၊ သို့မဟုတ် ပျော့ညံ့သလောဟူသည်ကို ဆုံးဖြတ်ပေး၏။ ယခုအခါ၌ မိမိတို့သည် များစွာ ကြံ့ခိုင်သည်ဟုလည်းကောင်း၊ မိမိတို့တွင် ဝိညာဉ်ရင့်သန်မှု အနည်းငယ် ရှိသည် ဟုလည်းကောင်း၊ မိမိတို့တွင် ယခင်ကထက် ယုံကြည်ခြင်း ပို၍ ရှိသည်ဟုလည်းကောင်း ထင်မှတ်ကြသော လူအများအပြား ရှိကြသည်။ ၎င်းတို့သည် ဘုရားသခင်ကို ယုံကြည်ခြင်း လမ်းကြောင်းမှန်ပေါ် စတင်ခဲ့ကြပြီ ဖြစ်ကြောင်း၊ ထို့အပြင် အခြားလူများက ၎င်းတို့အား ထိုလမ်းတွင် ဆွဲခေါ်ရန်ဖြစ်စေ တွန်းပို့ရန်ဖြစ်စေ မလိုအပ်ကြောင်း ယူဆကြ၏။ ဤသို့ဆိုလျှင် အချို့သော ပတ်ဝန်းကျင် အခြေအနေများ၊ သို့မဟုတ် အခက်အခဲများကို ရင်ဆိုင်ကြုံတွေ့ရသည့်အခါ ၎င်းတို့သည် အဘယ်ကြောင့် အပျက်သဘောဆောင်ခြင်း၊ သို့မဟုတ် ပျော့ညံ့ခြင်း ဖြစ်လာကြသနည်း။ အဘယ်ကြောင့် ထိုအချိန်တွင် မကျေမနပ်ဖြစ်ကြကာ ၎င်းတို့၏ ယုံကြည်ခြင်းကို စွန့်ပစ်ခြင်းဖြင့် အဆုံးသတ်ကြသနည်း။ ဤသည်မှာ လူအယောက်တိုင်း၏အတွင်း၌ အပျက်သဘောဆောင်၍ ပုံမှန်မဟုတ်သော အခြေအနေအချို့ ရှိနေသည်ကို ပြ၏။ လူသားအတွင်း၌ ရှိသော မစင်ကြယ်မှုများထဲမှ အချို့မှာ လက်လွှတ်ရန် မလွယ်ကူပေ။ သင်သည် သမ္မာတရားကို လိုက်စားသော လူတစ်ယောက် ဖြစ်လျှင်ပင် ၎င်းအရာများကို လုံးလုံး လက်မလွှတ်နိုင်ချေ။ ဤအမှုအား ဘုရားနှုတ်ကပတ်တော်၏ ဖော်ထုတ်ခြင်းကို အခြေခံကာ လုပ်ဆောင်ရမည်ဖြစ်သည်။ မိမိတို့၏ အခြေအနေများကို ဆင်ခြင်ကာ နားလည်ပြီးသည့်နောက်တွင် လူတို့သည် ၎င်းအခြေအနေများကို ဘုရားသခင်၏ နှုတ်ကပတ်တော်နှင့် နှိုင်းယှဉ်ကြည့်ပြီး မိမိတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းကြရမည်။ ထိုအခါမှသာ ၎င်းတို့၏အခြေအနေများ တဖြည်းဖြည်း ပြောင်းလဲပေလိမ့်မည်။ လူတို့သည် ဘုရားသခင်၏ နှုတ်ကပတ်တော်များကို ဖတ်ရှု၍ ၎င်းတို့၏ အခြေအနေများကို သိလာသည့်အခါ ၎င်းတို့သည် ယင်းအခြေအနေများကို ချက်ချင်း ပြောင်းလဲနိုင်သည် ဆိုသည်မှာ မဟုတ်ပေ။ လူများသည် ဘုရားသခင်၏ နှုတ်ကပတ်တော်များကို မကြာခဏ ဖတ်ရှုခြင်း၊ မိမိတို့၏ အခြေအနေများကို ရှင်းလင်းစွာ မြင်ခြင်း၊ ဘုရားသခင်ဆီ ဆုတောင်းခြင်းနှင့် သမ္မာတရား ရရှိရန် ကြိုးပမ်းခြင်းများ ရှိနေသရွေ့ ၎င်းတို့ထံမှ ဖောက်ပြန်ပျက်စီးမှု တစ်ဖန် ထုတ်ဖော်သည့်အခါတွင်ဖြစ်စေ၊ အနာဂတ်၌ ပုံမှန်မဟုတ်သော အခြေအနေတစ်ခုတွင် ရှိနေသည့်အခါ ဖြစ်စေ ၎င်းတို့သည် ယင်းအခြေအနေကို အသိအမှတ်ပြုလာနိုင်မည် ဖြစ်၏။ ၎င်းတို့သည် ဘုရားသခင်ထံ ဆုတောင်းနိုင်လာမည် ဖြစ်ပြီး ပြဿနာကို ဖြေရှင်းရန် သမ္မာတရားကိုလည်း အသုံးပြုနိုင်လာမည် ဖြစ်သည်။ ထို့အပြင် ၎င်းတို့၏ မှားယွင်းသော အခြေအနေကို ပြန်တည့်နိုင်ကြကာ ၎င်းတို့သည် တဖြည်းဖြည်း ပြောင်းလဲနိုင်ကြ၏။ ဤနည်းလမ်းဖြင့် ၎င်းတို့သည် မစင်ကြယ်မှုများကို လက်လွှတ်နိုင်လာကြလိမ့်မည်၊ ၎င်းတို့အတွင်း၌ သိုလှောင်ထားသော လက်လွှတ်သင့်သည့် အရာများကိုလည်း လက်လွှတ်နိုင်လာကြလိမ့်မည်။ လူတို့သည် အကျိုးရလဒ်များ မရရှိနိုင်သေးမီတွင် အတွေ့အကြုံ အတိုင်းအတာတစ်ခုမျှ ရှိကြရမည် ဖြစ်၏။

ဘုရားသခင်ကို ၎င်းတို့၏ ယုံကြည်ခြင်း စတင်ကတည်းကပင် လူအများအပြားသည် ၎င်းတို့၏ အယူအဆများနှင့် စိတ်ကူးစိတ်သန်းများကို အခြေခံကာ ကောင်းချီးများကို အားထုတ်လိုက်စားကြ၏။ ထို့ကြောင့် ၎င်းတို့၏အယူအဆများနှင့် မကိုက်ညီသော အရာများနှင့် ကြုံရသည့်အခါ အပျက်သဘောဆောင်လာ၍ ပျော့ညံ့လာကြ၏။ ၎င်းတို့သည် ဘုရားသခင်ကို သံသယရှိလာကြပြီး ဘုရားသခင်နှင့်ပတ်သက်သည့် အယူအဆများ၊ သို့မဟုတ် လွဲမှားသော စိတ်ကူးများကိုပင် ရရှိလာကြ၏။ ၎င်းတို့အား သမ္မာတရားဖြင့် မိတ်သဟာယ ပြုပေးမည့်သူ မရှိလျှင် ၎င်းတို့သည် ခိုင်မာစွာ ရပ်တည်နိုင်လိမ့်မည် မဟုတ်သလို ဘုရားသခင်အား အချိန်မရွေး သစ္စာဖောက်နိုင်သေး၏။ သင်တို့အား ဥပမာတစ်ခု ပေးချင်သည်။ လူတစ်ဦးတစ်ယောက် ဘုရားသခင်ကို မိမိယုံကြည်ခြင်း၌ အယူအဆများနှင့် စိတ်ကူးများကို အစဉ်အမြဲ သိုထားခဲ့သည် ဆိုပါစို့။ သူသည် သူ့မိသားစုကို စွန့်လွှတ်ကာ သူ၏တာဝန်ကို ထမ်းဆောင်နေသရွေ့ ဘုရားသခင်က သူ့အား ကာကွယ်ကာ ကောင်းချီးပေးလိမ့်မည်၊ သူ့မိသားစု၏ ဘဝကို စောင့်ရှောက်လိမ့်မည်၊ ဤသည်မှာ ဘုရားသခင် ပြုသင့်သောအရာ ဖြစ်သည်ဟု ဤပုဂ္ဂိုလ်က ယုံကြည်လေ၏။ ထို့နောက် တစ်ရက်တွင် သူ မဖြစ်စေချင်ခဲ့သော အရာတစ်ခုက သူ့အပေါ် ကျရောက်လာ၏၊ သူ မနာမကျန်းဖြစ်ခြင်းပင်။ ဧည့်ခံသော မိသားစုနှင့် နေထိုင်ရခြင်းမှာ သူ၏အိမ်တွင် နေရခြင်းလောက် သက်သောင့်သက်သာ မရှိလှ၊ ၎င်းတို့က သူ့အား ကောင်းကောင်းမွန်မွန် ဂရုမစိုက်ခြင်းလည်း ဖြစ်နိုင်၏။ သူသည် ၎င်းအခြေအနေကို သည်းမခံနိုင်ပေ၊ အချိန်အတော်ကြာအောင် အပျက်သဘောဆောင်လာပြီး စိတ်ပျက်အားလျော့လာ၏။ သူသည် သမ္မာတရားကိုလည်း မလိုက်စားသည့်အပြင် သမ္မာတရားအား အသိအမှတ်ပင် မပြုချေ။ ဤသည်မှာ လူများသည် ၎င်းတို့၏အတွင်း၌ အချို့သော အခြေအနေများ ရှိသည်ဟူသော အဓိပ္ပာယ်ဖြစ်၏။ ၎င်းတို့သည် ဤအခြေအနေများ မှားယွင်းကြောင်းကို အသိအမှတ်မပြု၊ သဘောမပေါက်၊ သတိမထားမိကြလျှင် ၎င်းတို့ထံ၌ စိတ်ထက်သန်ပြင်းပြမှုနှင့် အားထုတ်မှုများစွာ ရှိနေနိုင်ဆဲဖြစ်သည့်တိုင် တစ်ချိန်ချိန်တွင် ၎င်းတို့၏ စိတ်တွင်းအခြေအနေမှန်ကို ထုတ်ဖော်ပြသော၊ ၎င်းတို့အား မှောက်မှားပြီး ကျရှုံးစေသော အခြေအနေတစ်ခုကို ကြုံရပေလိမ့်မည်။ ဤသည်မှာ မိမိကိုယ်ကို မဆင်ခြင်နိုင်ခြင်း၊ သို့မဟုတ် မိမိကိုယ်ကို သိမလာခြင်းမှ ထွက်ပေါ်လာခြင်း ဖြစ်၏။ သမ္မာတရားကို နားမလည်ကြသူ အားလုံးတို့မှာ ဤအတိုင်းသာ ဖြစ်သည်။ မည်သည့်အချိန်၌ ၎င်းတို့ မှောက်မှားပြီး ကျရှုံးလိမ့်မည်၊ မည်သည့်အချိန်၌ ၎င်းတို့ အပျက်သဘောဆောင်ကာ ပျော့ညံ့လာလိမ့်မည်၊ မည်သည့်အချိန်၌ ဘုရားသခင်ကို သစ္စာဖောက်နိုင်စွမ်း ရှိတတ်သည် ဆိုသည်တို့ကို လုံးလုံး မသိရပေ။ သမ္မာတရားကို နားမလည်သောသူတို့ ရင်ဆိုင်ရမည့် အန္တရာယ် မည်မျှ များပြားသည်ကို ကြည့်လော့။ သို့သော် သမ္မာတရားကို နားလည်ခြင်းသည် ရိုးရှင်းသော ကိစ္စတစ်ခု မဟုတ်ချေ။ သင့်အနေဖြင့် ရိပ်ခနဲ အလင်းရောင်တစ်ခုကို နောက်ဆုံး၌ ရရှိနိုင်သည်အထိ၊ စစ်မှန်သောအသိ အနည်းငယ်ကို ရနိုင်သည်အထိ၊ သမ္မာတရား အနည်းငယ်ကို နားလည်နိုင်သည်အထိ အချိန်များစွာ ယူရ၏။ အကယ်၍ သင်၏အတွင်းမှ ရည်ရွယ်ချက်များမှာ အလွန်တရာ မသန့်စင်လှ၍ မပြေလည်နိုင်လျှင် ယင်းတို့သည် သင်၏ နားလည်မှု အလင်းရောင်ကလေးအား စဉ်ဆက်မပြတ် ငြှိမ်းသတ်ပစ်လိမ့်မည် ဖြစ်ပြီး သင့်ထံတွင် ရှိသော ယုံကြည်ခြင်း အနည်းငယ်ကလေးကိုပင် တိုက်စားပစ်လိမ့်မည်။ ဤသည်မှာ ဧကန်မုချ အန္တရာယ်များလွန်း၏။ ယခုအချိန်၌ အဓိကကျသော ပြဿနာမှာ လူများအားလုံးသည် ၎င်းတို့၏ စိတ်နှလုံးများတွင် ဘုရားသခင်နှင့် ပတ်သက်သည့် အချို့သော အယူအဆများနှင့် စိတ်ကူးများ ရှိနေကြခြင်း ဖြစ်သည်။ သို့သော် ၎င်းအရာများ မထုတ်ဖော်မီ၌ လူများသည် ၎င်းအရာများကို အသိအမှတ်ပြု ဝန်ခံခြင်း မရှိကြ။ ၎င်းတို့သည် အတွင်း၌ ပုန်းကွယ်နေပြီး မည်သည့်အချိန်တွင်၊ သို့မဟုတ် မည်သည့် အခြေအနေများအောက်တွင် ပေါ်ထွက်လာကာ လူများအား မှောက်မှားစေလိမ့်မည် ဆိုသည်ကို လုံးလုံး မသိရပေ။ လူအားလုံးတို့သည် ကောင်းသော ရည်မှန်းချက်များ ရှိကြ၍ ယုံကြည်သူကောင်းများ ဖြစ်ချင်ကာ သမ္မာတရားကို ရရှိချင်ကြသော်လည်း ၎င်းတို့၏ ရည်ရွယ်ချက်များမှာ အလွန်ပင် မသန့်စင်လှချေ။ ထို့ပြင် ၎င်းတို့အား သမ္မာတရား လိုက်စားခြင်းနှင့် အသက်ဝင်ရောက်မှု ရရှိခြင်းတွင် ကြီးမားစွာ နှောင့်ယှက်နေသည့် အယူအဆများနှင့် စိတ်ကူးပေါင်း များစွာသည် ၎င်းတို့တွင် ရှိ၏။ ၎င်းတို့သည် ဤအရာများကို လုပ်ဆောင်ချင်သော်လည်း မလုပ်နိုင်ကြချေ။ ဥပမာအားဖြင့် လူတို့သည် ပြုပြင်ခံရချိန်တွင် နာခံရန် ခက်ခဲ၏။ စမ်းသပ်ခြင်း၊ သို့မဟုတ် စစ်ဆေးခြင်း ခံရသည့်အခါ ၎င်းတို့သည် ဘုရားသခင်ကို စောဒကတက်ချင်ကြ၏။ မကျန်းမာသည့်အခါတိုင်း၊ သို့မဟုတ် ကပ်ဘေးတစ်ခုခု ကြုံရသည့်အခါတိုင်းတွင် ၎င်းတို့ကို မကာကွယ်ခြင်းအတွက် ဘုရားသခင်ကို မကျေမနပ်ပြောကြ၏။ ဤသို့သော လူများသည် ဘုရားသခင်၏ အမှုတော်ကို မည်သို့ တွေ့ကြုံနိုင်မည်နည်း။ ဘုရားသခင်ကို ကျိုးနွံနာခံသော စိတ်နှလုံးတစ်ခု ရှိခြင်းကိုပင် အနည်းဆုံးအနေဖြင့် မရောက်ကြသောကြောင့် ၎င်းတို့သည် သမ္မာတရားကို မည်သို့ ရနိုင်ကြမည်နည်း။ အချို့သော လူများမှာ သေးဖွဲလွန်းသော ကိစ္စတစ်ခု ၎င်းတို့ စိတ်တိုင်းကျ မဖြစ်သည့်အခါ အပျက်သဘောဆောင်လာကြ၏။ ၎င်းတို့သည် အခြားသော လူများ၏ အကဲဖြတ်ချက်များကြောင့် မှောက်မှားကြကာ ၎င်းတို့ ဖမ်းဆီးခံရချိန်တွင်လည်း ဘုရားသခင်ကို သစ္စာဖောက်၏။ လူတစ်ဦးတစ်ယောက်သည် အနာဂတ်၌ မည်သို့ ဖြစ်မည်၊ ပျော်ရွှင်ခြင်း ဖြစ်မည်လား၊ အတိဒုက္ခရောက်ခြင်း ဖြစ်မည်လား ဆိုသည်ကို ဘယ်သောအခါမျှ မသိ ဟူသည်မှာ အမှန်ပင် ဖြစ်၏။ လူတိုင်းတွင် ၎င်းတို့ လိုက်စားပြီး ရယူချင်သော အရာတစ်ခုခုသည် ၎င်းတို့၏အတွင်း၌ ရှိ၏။ ၎င်းတို့တွင် ၎င်းတို့နှစ်သက်သော အရာများ ရှိကြ၏။ ၎င်းတို့နှစ်သက်သော အရာများကို လိုက်စားခြင်းသည် ၎င်းတို့အပေါ် ကံဆိုးခြင်း ကျရောက်စေနိုင်၏၊ သို့သော် ၎င်းတို့သည် ဤအရာကို သတိမထားမိကြဘဲ ၎င်းတို့ နှစ်သက်၍ ကြိုးပမ်း အားထုတ်သော အရာများသည် မှန်ကန်သည်ဟု လည်းကောင်း၊ ဤအရာများနှင့်ပတ်သက်၍ အမှားတစ်စုံတစ်ရာ မရှိဟုလည်းကောင်း ယုံကြည်နေကြဆဲဖြစ်သည်။ သို့သော် ကံဆိုးခြင်း ကျရောက်သော နေ့တစ်နေ့ ရောက်ရှိလာပြီး ၎င်းတို့ လိုက်စားပြီး နှစ်သက်ကြသော အရာများ ၎င်းတို့ထံမှ ယူဆောင်သွားခြင်း ခံရသည်ဆိုလျှင် ၎င်းတို့သည် အပျက်သဘောဆောင်၍ ပျော့ညံ့လာကြကာ မားမားမတ်မတ် ရပ်တည်၍ မရနိုင်အောင် ဖြစ်လာကြလိမ့်မည်။ မည်သို့ ဖြစ်ပျက်ခဲ့သည်ကို ၎င်းတို့ သိကြလိမ့်မည်မဟုတ်၊ မမျှတခြင်းအတွက် ဘုရားသခင်နှင့်ပတ်သက်၍ စောဒကတက်ကြမည် ဖြစ်ကာ ဘုရားသခင်ကို သစ္စာဖောက်သော ၎င်းတို့၏ စိတ်နှလုံးသည် ထွက်ပေါ်လာလိမ့်မည်။ လူတို့သည် မိမိကိုယ်မိမိ မသိကြလျှင် မည်သည့်နေရာ၌ ၎င်းတို့၏ပျော့ကွက် ရှိနေသည်ကိုလည်းကောင်း၊ ၎င်းတို့အနေဖြင့် မည်သည့်နေရာ၌ ကျရှုံးလွယ်သည်၊ သို့မဟုတ် မှောက်မှားလွယ်သည်ကိုလည်းကောင်း သိကြလိမ့်မည် မဟုတ်။ အမှန်တကယ်ပင် သနားစရာကောင်း၏။ ထို့ကြောင့်ပင် လူတစ်ဦးတစ်ယောက်သည် မိမိကိုယ်ကို မသိလျှင် အချိန်မရွေး မှောက်မှားနိုင်ပြီး၊ သို့မဟုတ် ကျရှုံးနိုင်ပြီး မိမိ၏အဆုံးသတ်ကို မိမိကိုယ်တိုင်ကပင် ဖြစ်ပေါ်စေသည်ဟု ငါတို့ ဆိုကြခြင်းဖြစ်၏။

“ကျွန်ုပ်တို့သည် သမ္မာတရား၏ သွင်ပြင်လက္ခဏာတိုင်းကို နားလည်ပါသည်။ သို့သော် ၎င်းတို့ကို လက်တွေ့မလုပ်ဆောင်တတ်ဘဲ ဖြစ်နေသည်” ဟူ၍ လူအများအပြားက ပြောခဲ့ကြ၏။ ဤသည်မှာ လူတို့သည် အဘယ်ကြောင့် သမ္မာတရားကို လက်တွေ့ မလုပ်ဆောင်သနည်းဟူသော ဇာစ်မြစ်ကို ဖော်ထုတ်ပြ၏။ သမ္မာတရားကို နားလည်သော်လည်း လက်တွေ့မလုပ်ဆောင်နိုင်သည်မှာ မည်သည့် လူအမျိုးအစားများ ဖြစ်သနည်း။ သေချာသည်မှာ သမ္မာတရားကို အလွန်အမင်း မနှစ်မြို့သကဲ့သို့ မုန်းတီးကြသည့် လူများကသာ သမ္မာတရားကို လက်တွေ့မလုပ်ဆောင်နိုင်ခြင်း ဖြစ်သည်။ ဤသည်မှာ ၎င်းတို့၏သဘာဝအတွင်းမှ ပြဿနာတစ်ခု ဖြစ်၏။ သမ္မာတရားကို နားမလည်သည့်တိုင် သမ္မာတရားကို ချစ်သော လူများမှာမူ ၎င်းတို့၏ အသိတရားကို အခြေခံကာ ပြုမူကြမည်ဖြစ်ပြီး မကောင်းမှုကိုလည်း ပြုလုပ်ကြလိမ့်မည် မဟုတ်ပေ။ လူတစ်ဦးတစ်ယောက်၏ သဘာဝမှာ သမ္မာတရားကို အလွန်အမင်း မနှစ်မြို့လျှင် ထိုသူသည် သမ္မာတရားကို ဘယ်သောအခါမျှ လက်တွေ့ လုပ်ဆောင်နိုင်လိမ့်မည် မဟုတ်။ သမ္မာတရားကို အလွန်အမင်း မနှစ်မြို့သော လူများသည် ဘုရားသခင်ကို ကောင်းချီးများ ရရှိရန်အတွက် ယုံကြည်ခြင်းသာ ဖြစ်ပြီး သမ္မာတရားကို လိုက်စား၍ ကယ်တင်ခြင်း ရရှိရန်အတွက် မဟုတ်ပေ။ ၎င်းတို့သည် ၎င်းတို့၏တာဝန်များကို ထမ်းဆောင်ကြလျှင်ပင် ယင်းသည် သမ္မာတရားကို ရရှိရန်အတွက် မဟုတ်ဘဲ ကောင်းချီးများကိုသာ လုံးလုံးလျားလျား ရရှိရန်အတွက် ဖြစ်၏။ ဥပမာအားဖြင့် ညှဉ်းပန်းနှိပ်စက်ခံရကာ အိမ်မပြန်နိုင်ကြတော့သည့် လူအချို့က ၎င်းတို့၏ စိတ်နှလုံးများထဲတွင် “ငါသည် ဘုရားသခင်ကို ယုံကြည်ခြင်းကြောင့် ညှဉ်းပန်းနှိပ်စက် ခံရပြီး အိမ်ပြန်၍ မရနိုင်ပေ။ တစ်နေ့နေ့တွင် ဘုရားသခင်က ငါ့ကို ပိုကောင်းသော အိမ်တစ်လုံး ပေးလိမ့်မည်။ ဘုရားသခင်သည် ငါ့ကို အချည်းနှီး ဒုက္ခရောက်စေလိမ့်မည် မဟုတ်” ဟူ၍လည်းကောင်း၊ “ငါသည် ဘယ်နေရာကို ရောက်ရောက်၊ ဘုရားသခင်က ငါ့ကို စားဖို့ အစားအစာ ပေးလိမ့်မည်။ ကိုယ်တော်သည် ငါ့အား တစ်ဖက်ပိတ် လမ်းတစ်ခုကို လျှောက်စေလိမ့်မည် မဟုတ်။ ကိုယ်တော်သည် ငါ့အား လမ်းဆုံးတစ်ခုကို လျှောက်စေသည်ဆိုလျှင် သူသည် စစ်မှန်သော ဘုရားသခင် ဖြစ်မည်မဟုတ်။ ဘုရားသခင်သည် ထိုသို့ လုပ်မည်မဟုတ်” ဟူ၍လည်းကောင်း စဉ်းစားကြ၏။ ဤသို့သော အခြင်းအရာများသည် လူသား၏အတွင်း၌ မရှိလေသလော။ “ငါသည် ဘုရားသခင်အတွက် ငါ့ကိုယ်ငါ အသုံးခံရန် ငါ့မိသားစုကို စွန့်လွှတ်ပြီးပြီ။ ဘုရားသခင်က ငါ့ကို အာဏာရှိသူတို့လက်သို့ မလွှဲအပ်သင့်။ ငါသည် ကြီးမားသော စိတ်အားထက်သန်မှုဖြင့် လိုက်စားပြီးပြီ။ ဘုရားသခင်က ငါ့ကို ကာကွယ်ကာ ကောင်းချီး ပေးသင့်သည်။ ငါတို့သည် ဘုရားသခင်၏နေ့ရက် ရောက်ရှိဖို့ကို အလွန် တမ်းတကြသည်။ ထို့ကြောင့် ဘုရားသခင်၏နေ့ရက်သည် တတ်နိုင်သမျှ မြန်မြန် ရောက်လာသင့်သည်။ ဘုရားသခင်က လူသား၏ ဆန္ဒများကို ဖြည့်ဆည်းပေးသင့်သည်” ဟူ၍ တွေးကြသော လူအချို့လည်း ရှိ၏။ လူအများအပြားသည် ဤနည်းအတိုင်း ထင်တတ်ကြ၏၊ ဤသည်မှာ လူသား၏ တရားလွန် အလိုဆန္ဒ မဟုတ်လော။ လူတို့သည် ဘုရားသခင်အပေါ် လွန်ကဲသော တောင်းဆိုချက်များကို အမြဲတစေ ပြုလုပ်ခဲ့ကြပြီး “ငါတို့သည် ငါတို့တာဝန်များကို ထမ်းဆောင်ရန် ငါတို့မိသားစုများကို စွန့်လွှတ်ခဲ့ပြီးပြီ။ ထို့ကြောင့် ဘုရားသခင်က ငါတို့ကို ကောင်းချီးပေးသင့်သည်။ ငါတို့က ဘုရားသခင်၏ တောင်းဆိုချက်များနှင့်အညီ လုပ်ဆောင်ပြီးပြီဖြစ်၍ ဘုရားသခင်က ငါတို့ကို ဆုလာဘ်ပေးသင့်သည်” ဟူ၍ အမြဲပင် တွေးတောနေကြ၏။ လူအများအပြားသည် ဘုရားသခင်ကို ယုံကြည်လင့်ကစား ၎င်းတို့၏ စိတ်နှလုံးများ၌ ဤသို့သော အရာများကို သိုထားကြ၏။ ၎င်းတို့သည် အခြားသူများက ဘုရားသခင်အတွက် မိမိကိုယ်ကို အသုံးခံရန် မိမိတို့၏မိသားစုများကို ပစ်ခွာ၍ အရာအားလုံးကိုလည်း အလွယ်ကလေးပင် စွန့်လွှတ်နေကြသည်ကို မြင်မိကြပြီး “သူတို့က ကိုယ့်မိသားစုများကို ထိုမျှလောက် အချိန်အကြာကြီး ထားရစ်ခဲ့ကြသည်၊ သူတို့သည် အိမ်ကို မလွမ်းဘဲ မည်သို့များ နေကြသနည်း။ သူတို့သည် ဤအဖြစ်ကို မည်သို့ ကျော်လွှားကြသနည်း။ ငါက ဤအဖြစ်ကို ဘယ်လိုကြောင့် မကျော်လွှားနိုင်ရသနည်း။ ငါသည် ငါ့မိသားစု၊ ခင်ပွန်းသည် (သို့မဟုတ် ဇနီးသည်) နှင့် သားသမီးများကို ဘယ်လိုကြောင့် လက်မလွှတ်နိုင် ဖြစ်ရသနည်း။ ဘုရားသခင်သည် သူတို့အပေါ် ကျေးဇူးပြုပြီး၊ ငါ့အပေါ် ဘယ်လိုကြောင့် ကျေးဇူးမပြုသနည်း။ သန့်ရှင်းသော ဝိညာဉ်တော်သည် ဘာကြောင့် ငါ့အပေါ် ကျေးဇူးတော် မပေးအပ်သနည်း၊ သို့မဟုတ် ဘာကြောင့် ငါနှင့်အတူ ရှိမနေသနည်း” ဟု စဉ်းစားမိကြ၏။ ဤသည်မှာ မည်သို့သော အခြေအနေ ဖြစ်သနည်း။ လူတို့သည် အသိစိတ် ချို့တဲ့လွန်းလှ၏။ ၎င်းတို့သည် သမ္မာတရားကို လက်တွေ့ မလုပ်ဆောင်ကြဘဲ ဘုရားသခင်ကို မကျေမနပ် ပြောဆိုကာ ၎င်းတို့ ပြုလုပ်သင့်သော အရာများကို မပြုလုပ်ကြပေ။ လူတို့သည် သမ္မာတရားကို လိုက်စားသော လမ်းအား ရွေးချယ်သင့်၏၊ သို့ရာတွင် ၎င်းတို့မှာ သမ္မာတရားကို အလွန်အမင်း မနှစ်မြို့ကြ၊ ဇာတိပကတိဆိုင်ရာ သာယာမှုများကို မက်မောကြသည်၊ ကောင်းချီးများ ရရှိရန်နှင့် ကျေးဇူးတော်ကို ခံစားရန် အမြဲတစေ ကြိုးပမ်းကြသည်။ တစ်ချိန်တည်းမှာပင် လူသားအပေါ် ဘုရားသခင်၏ တောင်းဆိုချက်များမှာ လွန်ကဲလွန်းသည် ဟူ၍ ညည်းညူနေကြလေသည်။ ၎င်းတို့သည် ဘုရားသခင်အား ၎င်းတို့အပေါ် ကျေးဇူးပြုရန်၊ ၎င်းတို့အပေါ် ပို၍ များပြားသော ကျေးဇူးတော်ကို ပေးအပ်ရန်နှင့် ၎င်းတို့အား သွေးသားသာယာမှုကို ခံစားခွင့်ပေးရန်တို့ကိုသာ တောင်းဆိုနေကြ၏။ ၎င်းတို့သည် ဘုရားသခင်ကို စစ်မှန်စွာ ယုံကြည်ကြသော လူများ ဟုတ်သလော။ “ငါသည် ငါ့တာဝန်ကို ထမ်းဆောင်ရန် ငါ့မိသားစုကို စွန့်လွှတ်ပြီးပြီ။ ငါသည် အများကြီး ဆင်းရဲဒုက္ခ ခံပြီးပြီ။ ငါ့အနေဖြင့် အိမ်ကို မလွမ်းမိစေရန်၊ စွန့်လွှတ်ဖို့လည်း စိတ်ပိုင်းဖြတ်မှု ရှိစေရန်အတွက် ဘုရားသခင်က ငါ့အပေါ် ကျေးဇူးပြုသင့်သည်။ ကိုယ်တော်က ငါ့ကို ခွန်အား ပေးသင့်သည်၊ သို့မှသာ ငါသည် အပျက်သဘောဆောင်မှု၊ ပျော့ညံ့မှုတို့ ဖြစ်လာမည်မဟုတ်။ အခြားလူတို့မှာ စိတ်ဓာတ် ကြံ့ခိုင်လွန်းလှသည်၊ ဘုရားသခင်က ငါ့ကိုလည်း စိတ်ဓာတ်ကြံ့ခိုင်အောင် ပြုလုပ်ပေးသင့်သည်” ဟူ၍ ၎င်းတို့က တွေးထင်ကြ၏။ လူအများ ပြောဆိုကြသော ဤစကားများမှာ အသိစိတ်နှင့် ယုံကြည်ခြင်း လုံးလုံး ကင်းမဲ့၏။ လူတို့၏ တရားလွန် တောင်းဆိုချက်များသည် မပြည့်စုံသေးသဖြင့် ၎င်းတို့သည် ဘုရားသခင်ကို မကျေမနပ် ဖြစ်ကြ၍ ထိုစကားများကို ပြောဆိုကြခြင်းသာ ဖြစ်သည်။ ဤသည်တို့မှာ ၎င်းတို့၏ စိတ်နှလုံးများထဲမှ ၎င်းတို့ ထုတ်ဖော်သော အရာများ ဖြစ်ပြီး ထိုအရာများသည် လူတို့၏သဘာဝကို လုံးလုံး ကိုယ်စားပြု၏။ ဤအရာများသည် လူတို့၏အတွင်း၌ ရှိနေ၏၊ ၎င်းအရာများကို မဖယ်ရှားလျှင် ၎င်းတို့သည် လူတို့အား ဘုရားသခင်ကို အချိန်မရွေး နေရာမရွေး အထင်လွဲမှားခြင်း၊ မကျေမနပ်ဖြစ်ခြင်းဆီသို့ ဦးတည်စေနိုင်၏။ လူတို့သည် ဘုရားသခင်ကို ပြစ်မှား စော်ကားမိလာနိုင်သလို မှန်သောလမ်းခရီးကိုလည်း အချိန်အခါမရွေး၊ နေရာမရွေး စွန့်ခွာမိနိုင်မည်ဖြစ်၏။ ဤသည်ကား ဖြစ်ရိုးဖြစ်စဉ်ပင် ဖြစ်သည်။ သင်တို့သည် ဤပြဿနာကို ယခု ရှင်းရှင်းလင်းလင်း မြင်ကြသလော။ လူတို့သည် ၎င်းတို့၏သဘာဝမှ ထုတ်ဖော်သော အရာများကို သိကြရမည်။ ဤသည်မှာ ဂရုတစိုက်ဖြင့် ချဉ်းကပ်ရန် လိုအပ်သည့် အလွန်လေးနက်သော အကြောင်းအရာတစ်ခု ဖြစ်၏၊ အဘယ်ကြောင့်ဆိုသော် လူတို့အနေဖြင့် ၎င်းတို့၏ သက်သေခံချက်တွင် ခိုင်မာစွာ ရပ်တည်နိုင်ခြင်း ရှိမရှိဟူသော အချက်ဖြင့်လည်းကောင်း၊ ၎င်းတို့သည် ဘုရားသခင်ကို ၎င်းတို့၏ယုံကြည်ခြင်း၌ ကယ်တင်ခြင်း ရရှိနိုင် မရရှိနိုင်ဟူသော အချက်ဖြင့်လည်းကောင်း ဤအကြောင်းအရာက ဆက်နွှယ်နေခြင်းကြောင့် ဖြစ်သည်။ သမ္မာတရားကို အနည်းငယ်မျှ နားလည်ကြသော လူများအတွက်မူ ၎င်းတို့ဆီမှ ဤအရာများ ထုတ်ဖော်နေသည်ကို သဘောပေါက်လျှင်၊ ထို့ပြင် ဤပြဿနာကို တွေ့ရှိသည့်အချိန်၌ ဆန်းစစ်ပြီး နှံ့နှံ့စပ်စပ် ရှာဖွေလေ့လာနိုင်လျှင် ၎င်းတို့သည် ပြဿနာကို ဖြေရှင်းနိုင်ကြလိမ့်မည်။ အကယ်၍ ၎င်းတို့ဆီမှ ဤအရာများ ထုတ်ဖော်ထွက်နေသည်ကို သဘောမပေါက်ကြလျှင် ၎င်းတို့အနေဖြင့် ဤပြဿနာကို ဖြေရှင်းရန် ဘယ်လိုမျှ မဖြစ်နိုင်ဘဲ ဘုရားသခင်၏ ဖော်ထုတ်ခြင်းကိုဖြစ်စေ၊ အဖြစ်မှန်တို့ ထုတ်ဖော်ခြင်းကိုဖြစ်စေ စောင့်ကြရုံသာရှိ၏။ သမ္မာတရားကို မချစ်ကြသော လူများသည် မိမိကိုယ်ကို ဆန်းစစ်ခြင်းကို တန်ဖိုးမထားကြပေ။ ၎င်းတို့သည် ထိုအကြောင်းအရာကို အရေးမပါသော ကိစ္စတစ်ခု ဖြစ်သည်ဟု အမြဲတမ်း ယုံကြည်ကြပြီး “လူတိုင်းသည် ဤသို့ဖြစ်သည်။ အနည်းငယ် ညည်းညူခြင်းက ပြဿနာကြီး မဟုတ်ပါ။ ဘုရားသခင်က ခွင့်လွှတ်လိမ့်မည်၊ ဘုရားသခင်က အမှတ်ထားလိမ့်မည်မဟုတ်” ဟူ၍ စဉ်းစားကာ မိမိကိုယ်ကို အလိုလိုက်ကြလိမ့်မည်။ လူတို့သည် မိမိကိုယ်ကို မည်သို့ ဆင်ခြင်ရမည်၊ သို့မဟုတ် ပြဿနာများကို ဖြေရှင်းရန် သမ္မာတရားကို မည်သို့ ရှာဖွေရမည်ကို မသိကြ၊ ၎င်းတို့သည် ဤအရာများထဲမှ တစ်ခုတလေကိုပင် လက်တွေ့မလုပ်ဆောင်နိုင်ကြချေ။ ၎င်းတို့သည် ယောင်ချာချာများသာ ဖြစ်ပြီး အထူးသဖြင့် ပျင်းရိကြသည့်အပြင် မှီခိုတတ်သလို စိတ်ကူးယဉ်မှုများကို အရသာတွေ့တတ်သည်။ “တစ်နေ့နေ့တွင် ဘုရားသခင်က ငါတို့အတွင်း၌ အလုံးစုံ ပြောင်းလဲခြင်းတစ်ခုကို ဖြစ်ပေါ်စေလိမ့်မည်။ ထိုအခါ ငါတို့သည် ယခုကဲ့သို့ ပျင်းရိကြတော့မည်မဟုတ်၊ ငါတို့သည် လုံးဝ သန့်ရှင်းလာကြလိမ့်မည်၊ ဘုရားသခင်၏ တန်ခိုးတော်ကိုလည်း ကြည်ညိုလေးစားကြလိမ့်မည်” ဟူ၍ ၎င်းတို့က တမ်းတကြ၏။ ဤသည်မှာ စိတ်ကူးယဉ်ဆန်ဆန် ထင်မှတ်ခြင်း ဖြစ်သလို တကယ်ပင် လက်တွေ့မကျပေ။ လူတစ်ဦး တစ်ယောက်သည် တရားဒေသနာ အများအပြားကို ကြားနာပြီးသည့်နောက် ဤသို့သော အယူအဆနှင့် စိတ်ကူးစိတ်သန်းမျိုးကို ပြောဆိုနိုင်လျှင် ထိုသူသည် ဘုရားသခင်၏ အမှုတော်ကို သိခြင်း မရှိပေ။ ဘုရားသခင်က လူများကို မည်သို့ ကယ်တင်သည်ကိုလည်း ၎င်းတို့သည် ယနေ့အချိန်ထိ ရှင်းလင်းစွာ မမြင်ကြသေးချေ။ ဤသို့သော လူများသည် အလွန့်အလွန် မသိနားမလည်ဖြစ်ကြ၏။ ဘုရားသခင်၏ အိမ်တော်သည် မိမိကိုယ်ကို သိရှိခြင်းနှင့် ဘုရားသခင်၏ စိတ်သဘောထားအား သိရှိခြင်း အကြောင်းတို့ကို အဘယ်ကြောင့် အမြဲတစေ မိတ်သဟာယပြုရသနည်း။ ဤသည်ကား လူအယောက်တိုင်းအတွက် အရေးပါလှ၏။ ဘုရားသခင်က လူတို့အား မည်သို့ ကယ်တင်သည်ကို သင့်အနေဖြင့် အမှန်တကယ် ရှင်းလင်းစွာ မြင်နိုင်သည်ဆိုလျှင် သင်သည် မိမိကိုယ်ကို သိရှိခြင်းကို အာရုံစိုက်သင့်သည့်အပြင် မိမိကိုယ်ကို ဆင်ခြင်ခြင်းကိုလည်း ပုံမှန် လုပ်ဆောင်သင့်၏။ သို့မှသာ စစ်မှန်သော အသက်ဝင်ရောက်မှုကို သင်ရရှိပေလိမ့်မည်။ သင့်အနေဖြင့် မိမိသည် ဖောက်ပြန်ပျက်စီးခြင်းကို ထုတ်ဖော်ပြနေသည်ဟု သဘောပေါက်မိသည့်အချိန်တွင် သင်သည် သမ္မာတရားကို ရှာဖွေနိုင်ပါမည်လော။ ဘုရားသခင်ထံ ဆုတောင်းကာ ဇာတိပကတိကို ပုန်ကန်နိုင်မည်လော။ ဤသည်မှာ သမ္မာတရားကို လက်တွေ့ လုပ်ဆောင်ခြင်းအတွက် မရှိမဖြစ်သော လိုအပ်ချက်တစ်ခု ဖြစ်၏၊ အရေးပါသော အဆင့်တစ်ခုလည်း ဖြစ်၏။ အကယ်၍ သင့်ထံတွင် ဖြစ်ပျက်သော အရာအားလုံးနှင့် သင် ပြုလုပ်သော အရာအားလုံးတို့၌ သမ္မာတရားနှင့် ကိုက်ညီသော နည်းလမ်းမျိုးဖြင့် မည်သို့ လက်တွေ့လုပ်ဆောင်ရမည်ကို သင်က သိနားလည် နိုင်သည်ဆိုလျှင် သင့်အနေဖြင့် သမ္မာတရားကို လက်တွေ့လုပ်ဆောင်ရန် လွယ်ကူပေလိမ့်မည်၊ အသက်ဝင်ရောက်မှုကိုလည်း ရရှိပေလိမ့်မည်။ သင်သည် မိမိကိုယ်ကို သိရှိနိုင်စွမ်း မရှိလျှင် သင်၏အသက်သည် မည်သို့ တိုးတက်နိုင်မည်နည်း။ သင်သည် မည်မျှ အပျက်သဘောဆောင်၍ ပျော့ညံ့နေသည်ဖြစ်စေ၊ မိမိကိုယ်ကို ဆင်ခြင်ခြင်း မပြု၊ မိမိကိုယ်ကို သိရှိလာခြင်း မရှိ၊ သို့မဟုတ် ဘုရားသခင်ကို ဆုတောင်းခြင်း မရှိလျှင် သင်သည် သမ္မာတရားကို မချစ်ကြောင်း၊ သင်သည် သမ္မာတရားကို အားထုတ်သော လူတစ်ယောက် မဟုတ်ကြောင်း၊ သမ္မာတရားကို မည်သည့်အခါမှ ရရှိနိုင်လိမ့်မည် မဟုတ်ကြောင်းတို့ကိုသာ ဤအရာက သက်သေပြ၏။

“ငါတို့သည် အဆင်းနီသောနဂါးကြီး၏ မြန်မြန် ကျရှုံးမှုကို တောင့်တကြသည်၊ ဘုရားသခင်၏နေ့ရက် အလျင်အမြန် ရောက်လာဖို့ကိုလည်း မျှော်လင့်ကြသည်။ ဤသည်တို့မှာ သဘာဝကျသော တောင်းဆိုချက်များ မဟုတ်လော။ ဘုရားသခင်၏နေ့ရက် မကြာမီ ရောက်ရှိလာရန် တမ်းတခြင်းသည် ဘုရားသခင်ထံသို့ ဂုဏ်အသရေအား တတ်နိုင်သမျှ အလျင်အမြန် ဆောင်ယူပေးရန် တမ်းတခြင်းနှင့် အတူတူပင် မဟုတ်လော” ဟူ၍ အချို့သောလူများသည် ယခင်က စဉ်းစားခဲ့ကြ၏။ ၎င်းတို့သည် ဤအကြောင်းကို ဖော်ပြရန် ကြားကောင်းသော နည်းလမ်းအချို့ကို ခိုးကြောင်ခိုးဝှက် ရှာဖွေကြ၏၊ အမှန်မှာမူ ၎င်းတို့သည် ဤအရာများကို ၎င်းတို့ကိုယ်တိုင်အတွက် မျှော်လင့်နေခြင်းသာ ဖြစ်သည်။ ၎င်းတို့၏ ကိုယ်ပိုင် အကျိုးအတွက် လုပ်ဆောင်နေခြင်း မဟုတ်လျှင် ၎င်းတို့သည် မည်သည့်အရာကို တမ်းတမည်နည်း။ လူတို့ တမ်းတသည့် အရာအားလုံးမှာ ၎င်းတို့၏ စိတ်မချမ်းမြေ့စရာ ပတ်ဝန်းကျင်နှင့် ဤစိတ်ဆင်းရဲစရာ လောကကြီးမှ အလျင်အမြန် လွတ်မြောက်ဖို့သာ ဖြစ်၏။ ဘုရားသခင်၏ သားဦးများကို ဟိုယခင်က ပေးအပ်ခဲ့သည့် ကတိတော်များအား မြင်မိကြသော ထူးထူးထွေထွေ လူအချို့သည် ရှိနေကြပြီး ၎င်းတို့သည် ဤအရာအတွက် အလွန် အာသာဆန္ဒ ရှိကြ၏။ ၎င်းတို့အနေဖြင့် ထိုစာသားများကို ဖတ်မိသည့် အခါတိုင်းသည် တံလျှပ်တစ်ခုကို ကြည့်ရင်း မိမိတို့၏ အာသာဆန္ဒကို ပြေပျောက်အောင် လုပ်နေသကဲ့သို့ပင် ဖြစ်၏။ လူသား၏အတွင်းမှ တစ်ကိုယ်ကောင်းဆန်သော အလိုဆန္ဒများမှာ လုံးလုံးလျားလျား စွန့်လွှတ်ခံရခြင်း မရှိသေးချေ၊ ထို့ကြောင့် သင်သည် သမ္မာတရားကို မည်မျှ လိုက်စားသည်ဖြစ်စေ၊ စိတ်မပါ့တပါ အခြေအနေသာ အစဉ်အမြဲ ရှိနေလိမ့်မည်။ သမ္မာတရားကို မလိုက်စားသော လူအများအပြားသည် ၎င်းတို့၏ ဆင်းရဲဒုက္ခမှ သက်သာရာ ရနိုင်ရန်နှင့် ကောင်းကင်နိုင်ငံတော်၏ ကောင်းချီးများကို ခံစားနိုင်ရန်အတွက် ဘုရားသခင်၏နေ့ရက် ရောက်ရှိလာဖို့ကို အမြဲတစေ တမ်းတကြ၏။ ရောက်ရှိ မလာသည့်အခါတွင် ၎င်းတို့သည် စိတ်ဆင်းရဲမှုဖြင့် လောင်မြိုက်ကာ အချို့သောလူများက “ဘုရားသခင်၏ နေ့ရက်သည် ဘယ်အချိန်တွင် ရောက်ရှိလာမည်နည်း။ ကျွန်ုပ်တို့သည် အိမ်ထောင် မပြုရသေးပါ။ ဆက်ပြီး မစောင့်နိုင်တော့ပါ။ မိဘများအတွက် သားသမီးတို့၏ ဝတ္တရားကို ပြရပါမည်။ ဆက်ပြီး သည်းမခံနိုင်တော့ပါ။ မိမိတို့ အသက်အရွယ် ကြီးသည့်အခါ မိမိတို့ကို စောင့်ရှောက်နိုင်ရန်အတွက် သားသမီးများ ရှိဖို့ လိုအပ်ပါသေးသည်။ ဘုရားသခင်၏ နေ့ရက်သည် မြန်မြန်ဆန်ဆန် ရောက်လာသင့်သည်။ ထိုအတွက် အားလုံးအတူတူ ဆုတောင်းကြပါစို့” ဟူ၍ ဟစ်အော်ကြ၏။ သမ္မာတရားကို လိုက်စားသော ထိုလူများသည် လမ်းခရီးတစ်လျှောက် ယခုအချိန်ထိ မကျေနပ်ချက် တစ်ခုမျှ မရှိဘဲ မည်သို့များ လျှောက်လှမ်းနိုင်သနည်း။ ၎င်းတို့သည် ဘုရားသခင်၏ နှုတ်ကပတ်တော်အားဖြင့် လမ်းပြခြင်း မခံရလေသလော၊ ဘုရားသခင်၏ နှုတ်ကပတ်တော်အားဖြင့် ပံ့ပိုးခြင်း မခံရလေသလော။ လူတို့၏အတွင်း၌ မစင်ကြယ်မှု မြောက်များစွာ ရှိ၏၊ ၎င်းတို့အနေဖြင့် စစ်ဆေးခြင်းကို လက်မခံလျှင် အဆင်ပြေနိုင်သလော။ ဆင်းရဲဒုက္ခ မရှိလျှင် ၎င်းတို့ မည်သို့များ ပြောင်းလဲနိုင်သနည်း။ လူတို့သည် အတိုင်းအတာတစ်ခုအထိ စစ်ဆေးခြင်း ခံကြရမည် ဖြစ်ပြီး ဘုရားသခင်က ၎င်းတို့အား စီစဉ်ညွှန်ကြားသည်ကို ခွင့်ပြုရန် မကျေနပ်ချက် စိုးစဉ်းမျှ ရှိမလာတော့ဘဲ လိုလားရမည်။ ၎င်းတို့အနေဖြင့် လုံးလုံး ပြောင်းလဲကြမည်မှာ ထိုအချိန်ပင် ဖြစ်သည်။

ကောက်နုတ်ချက် (၄၆)

ဖောက်ပြန်ပျက်စီးသော လူသားမျိုးနွယ်တွင် လူဝင်စားသော နတ်ဆိုးများ သို့မဟုတ် ဝိညာဉ်ဆိုးများ၏ ဝင်ပူးခြင်းခံရသူများမှအပ လူတို့၏ သဘာဝ အနှစ်သာရက အတူတူပင် ဖြစ်သည်။ လူအမျိုးမျိုးတို့၏အထဲတွင် မည်သည့် ဝိညာဉ်များ ရှိကြသည်ကို လူအချို့က အမြဲ လေ့လာရန် နှစ်သက်ကြသော်လည်း ဤသည်မှာ လက်တွေ့မကျပေ။ ဤအရာကို အာရုံစိုက်ခြင်းက သွေဖည်မှုများဆီသို့ အလွယ်တကူ ဆိုက်ရောက်သွားစေနိုင်သည်။ လူအချို့က သဘာဝလွန် အဖြစ်အပျက်များ ၎င်းတို့ တွေ့ကြုံခဲ့ရသောကြောင့် ၎င်းတို့၏ ဝိညာဉ်နှင့်ပတ်သက်၍ တစ်စုံတစ်ရာ မှားယွင်းသည်ဟု အမြဲ ခံစားကြသော်လည်း အခြားသူများကမူ ၎င်းတို့ မည်သည့်အခါတွင်မျှ မပြောင်းလဲနိုင်သောကြောင့် မိမိတို့၏ ဝိညာဉ်တွင် ပြဿနာတစ်ခု ရှိသည်ဟု တွေးထင်ကြပေသည်။ အမှန်တွင် မိမိ၏ ဝိညာဉ်တွင် ပြဿနာတစ်ခု ရှိသည်ဖြစ်စေ၊ မရှိသည်ဖြစ်စေ လူသားသဘာဝသည် အတူတူပင်ဖြစ်သည်။ ယင်းက ဘုရားသခင်ကို အတိုက်အခံလုပ်ကာ သစ္စာဖောက်သည်။ လူတို့၏ သဘာဝတွင် တူညီသောအရာများ ရှိသည့်နည်းတူ လူတို့၏ ဖောက်ပြန်ပျက်စီးခြင်း အတိုင်းအတာသည်လည်း အတူအတူနီးပါး ဖြစ်သည်။ လူအချို့သည် မိမိတို့ ဝိညာဉ်နှင့်ပတ်သက်၍ တစ်စုံတစ်ရာ မှားယွင်းသည်ဟု အမြဲ မယုံသင်္ကာဖြစ်ကြပြီး “ထိုသို့သော အရာတစ်ခုကို ငါ အဘယ်ကြောင့် လုပ်ဆောင်နိုင်ရသနည်း။ ထိုအတွေးမျိုး ငါ တစ်ကြိမ်တစ်ခါမျှ မရှိခဲ့ဖူးပါ။ ငါ့ဝိညာဉ်နှင့် ပတ်သက်၍ တစ်စုံတစ်ရာ မှားယွင်းနေသလော”ဟု တွေးကြသည်။ ၎င်းတို့ကို ဘုရားသခင် ရွေးချယ်ထားခြင်း ရှိမရှိဟူသည်ကိုပင် ၎င်းတို့ သံသယရှိကြပြီး အကျိုးဆက်အနေဖြင့် ၎င်းတို့ ယခင်ပို၍ အပျက်သဘောဆောင်လာကြသည်။ လူအချို့သည် အမှုအရာများကို ဖြူစင်စွာ နားလည်သဘောပေါက်ကြပြီး ၎င်းတို့ မည်သည့်အရာကို လုပ်ဆောင်သည်ဖြစ်စေ သမ္မာတရားကို ရှာဖွေခြင်းနှင့် ဘုရားသခင်၏ နှုတ်ကပတ်တော်များနှင့်အညီ မိမိတို့ကိုယ်ကို ပြန်လည်သုံးသပ်ခြင်းကိုသာ အာရုံစိုက်ကြသည်။ “ဤအရာကို ငါ အဘယ်သို့ လုပ်ဆောင်နိုင်ရသနည်း။ မည်သည့် စိတ်သဘောထားကို ငါ ထုတ်ဖော်ခဲ့သနည်း။ မည်သည့် သဘာဝက ထိုအရာကို ထိန်းချုပ်သနည်း။ သမ္မာတရားနှင့်အညီ ငါ မည်သို့ ဆောင်ရွက်နိုင်မည်နည်း”ဟူ၍ ဖြစ်သည်။ ဤကဲ့သို့ သင့်ကိုယ်သင် ပြန်လည်သုံးသပ်ခြင်းအားဖြင့် သမ္မာတရားကို နားလည်ပြီး လက်တွေ့လုပ်ဆောင်မှု လမ်းကြောင်းတစ်ခု ရှာတွေ့ရန်အပြင် မိမိကိုယ်ကို သိသည့်အသိကို စွမ်းဆောင်ရရှိရန် လွယ်ကူပေသည်။ လူတိုင်း၏ မိမိကိုယ်ကို သုံးသပ်သည့် နည်းစနစ်များနှင့် လမ်းကြောင်းများသည် မတူပေ။ အချို့က သမ္မာတရားကို ရှာဖွေခြင်းနှင့် မိမိကိုယ်ကို သိရှိခြင်းအပေါ် အာရုံစိုက်ကြစဉ်တွင် အခြားသူတို့က တိုးတက်ရန် ခက်ခဲစေပြီး အပျက်သဘောဆောင်ခြင်းထဲတွင် ပိတ်မိရန် လွယ်ကူစေသည့် မရေရာသကဲ့သို့ လက်တွေ့မကျသော အရာများအပေါ် အမြဲ အာရုံစိုက်ကြသည်။ သင်၏ ဝိညာဉ်က မည်သည့်အရာဖြစ်စေ၊ မည်သူကမျှ ဝိညာဉ်၏ အမှုအရာများကို မမြင်နိုင်သကဲ့သို့ မထိတွေ့နိုင်သောကြောင့် ဤအရာကို အာရုံစိုက်လွန်းခြင်းက အမှုအရာများကို တားဆီးရုံသာ ဖြစ်စေလိမ့်မည်ကို သင် ယခု နားလည်ရန် လိုအပ်သည်။ အာရုံစိုက်ရမည့် အဓိကအရာမှာ လူတို့ကို ပိုင်းခြားသိမြင်ခြင်းနှင့် ဆက်စပ်သည့် လူသားမျိုးနွယ်၏ သဘာဝ အနှစ်သာရဖြစ်ပြီး လူတို့၏ သဘာဝ အနှစ်သာရကို သင် ပိုင်းခြားသိမြင်နိုင်လျှင် လူတို့ကိုယ်တိုင်ကို သင် ပိုင်းခြားသိမြင်နိုင်သည်။ အကြင်သူ၏ သဘာဝ အနှစ်သာရတွင် မည်သည့်အရာများ တည်ရှိသည်၊ မည်သည့် ဖောက်ပြန်ပျက်စီးသော စိတ်သဘောထားများ ထုတ်ဖော်ခံရနိုင်ပြီး ယင်းတို့ကို ဖြေရှင်းရန် သမ္မာတရား၏ မည်သည့် သွင်ပြင်လက္ခဏာများ လိုအပ်သည်ဟူသည်တို့ကို ရှင်းလင်းစွာ သိမြင်ခြင်းဟူသည့် ဤအရာမှာ ဘုရားသခင်ကို ယုံကြည်သည့်အခါ အာရုံစိုက်ရမည့် အရေးအကြီးဆုံးသောအရာ ဖြစ်သည်။ ဘုရားသခင်၏ အမှုတော်ကို ဤနည်းဖြင့် တွေ့ကြုံခြင်းဖြင့်သာ အကြင်သူသည် သမ္မာတရားကို ရရှိနိုင်ပြီး မိမိ၏ ဖောက်ပြန်ပျက်စီးသော စိတ်သဘောထားကို သန့်စင်စေနိုင်သည်။ သို့ရာတွင် မိမိကိုယ်ကို မည်သို့ သိရှိရမည်နည်း။ မိမိ၏ကိုယ်ပိုင် သဘာဝကို မည်သို့ သိရှိရမည်နည်း။ အကြင်သူသည် မိမိ၏ လုပ်ရပ်များမှတစ်ဆင့် မိမိထုတ်ဖော်သည့် စိတ်သဘောထားများအတိုင်း မိမိ၏ သဘာဝ အနှစ်သာရက မည်သည့်အရာဖြစ်သည်ကို သိမြင်နိုင်သည်။ ထို့ကြောင့် မိမိကိုယ်ကို သိရှိခြင်းအတွက် အဓိကသော့ချက်မှာ မိမိကိုယ်ပိုင် ဖောက်ပြန်ပျက်စီးသော စိတ်သဘောထားကို သိရှိရန် ဖြစ်သည်။ ဤသို့သိရှိခြင်းအားဖြင့်သာ လူတစ်ဦးသည် မိမိ၏ သဘာဝအနှစ်သာရကို နားလည်နိုင်မည်ဖြစ်ပြီး သဘာဝအနှစ်သာရကို ရှင်းရှင်းလင်းလင်း မြင်ခြင်းသည် မိမိကိုယ်ကို စေ့စေ့စပ်စပ် နားလည်ခြင်းဖြစ်သည်။ မိမိကိုယ်ကို သိရှိခြင်းသည် နက်နဲသော အလုပ်တာဝန်တစ်ခု ဖြစ်ပြီး လူတစ်ဦးက ကယ်တင်ခံရနိုင်ခြင်း ရှိမရှိဟူသည့်အရာအတွက် အဓိက သော့ချက်မှာ ၎င်းအနေဖြင့် မိမိကိုယ်ကို သိရှိပုံ ဖြစ်သည်။ လူတစ်ဦးသည် မိမိကိုယ်ကို အမှန်တကယ် သိရှိသည့်အခါတွင်သာ အမှန်တကယ် နောင်တရနိုင်သည်၊ သမ္မာတရားကို အလွယ်တကူ လက်ခံနိုင်ပြီး ကယ်တင်ခြင်းသို့သွားသည့် လမ်းကြောင်းပေါ် ခြေလှမ်းလှမ်းနိုင်ပေသည်။ မိမိတို့ကိုယ်ကို မသိရှိသောသူတို့အတွက် အမှန်တကယ် နောင်တရဖို့ မဆိုထားနှင့်၊ သမ္မာတရားကို လက်ခံရန်ပင် မဖြစ်နိုင်ပေ။ ထို့ကြောင့် အဓိက ပြဿနာမှာ မိမိကိုယ်ပိုင် ဖောက်ပြန်ပျက်စီးသော စိတ်သဘောထားကို သိနားလည်ရန် ဖြစ်သည်။ အတုအယောင် ဝိညာဉ်ရေးရာပြည့်ဝခြင်းကို လုံးဝ မလိုက်စားနှင့်။ လူတစ်ဦး၏ ဝိညာဉ်က မည်သည့်အရာ ဖြစ်သည်ဟူသည့်အပေါ် အမြဲ အာရုံစိုက်ခြင်းသည် သွေဖည်ရန် လွယ်ကူစေပြီး လူတို့ကို ဆုံးဖြတ်ချက်လွဲမှားစေရန် သို့မဟုတ် ထိခိုက်နစ်နာစေရန် လွယ်ကူစေသည်။ လူတို့အတွက် မိမိတို့ကိုယ်ကို သိရှိခြင်း၊ မိမိတို့၏ ဖောက်ပြန်ပျက်စီးသော စိတ်သဘောထားကို သိနားလည်ခြင်းနှင့် လူ၏ သဘာဝ အနှစ်သာရကို ရှင်းလင်းစွာ သိမြင်ခြင်းတို့ပေါ် အာရုံစိုက်ခြင်းက လက်တွေ့ကျသည်။ ပြီးလျှင် ဤအရာအားလုံးသည် ဖောက်ပြန်ပျက်စီးသော စိတ်သဘောထားကို ဖြေရှင်းခြင်းနှင့် သမ္မာတရားကို လူတို့ လိုက်စားကာ ဘုရားသခင်၏ ကယ်တင်ခြင်းကို ရရှိခြင်းအတွက် အကျိုးပြုလိမ့်မည် ဖြစ်သည်။

လူသားမျိုးနွယ်၏ သဘာဝ အနှစ်သာရသည် စာတန်၏ ဖောက်ပြန်ပျက်စီးခြင်းခံရသည့်နောက်တွင် သေးငယ်သော ကွဲပြားမှုများသာ ရှိလျက် အခြေခံအားဖြင့် အတူတူပင် ဖြစ်သည်။ ဤသည်မှာ အဘယ့်ကြောင့်ဆိုသော် အားလုံးတွင် တူညီသည့် ဘိုးဘေးဘီဘင်ရှိကြသောကြောင့်ဖြစ်သည်။ တူညီသည့် ကမ္ဘာလောကတွင် အသက်ရှင်ကြပြီး တူညီသည့် ဖောက်ပြန်ပျက်စီးခြင်းကို တွေ့ကြုံကြပြီး ဖြစ်သောကြောင့် ဖြစ်သည်။ ၎င်းတို့အားလုံးသည် တူညီသည့်အရာများ ရှိကြသည်။ သို့တိုင် အချို့သောလူတို့သည် ပတ်ဝန်းကျင်တစ်ခုတွင် အမှုအရာတစ်မျိုးကို လုပ်နိုင်စွမ်း ရှိကြပြီး လူအချို့မှာ အခြားသော ပတ်ဝန်းကျင်တွင် အခြားသော အမှုအရာတစ်မျိုးကို လုပ်နိုင်စွမ်း ရှိကြသည်။ လူအချို့သည် ပညာတတ်ဖြစ်သဖြင့် အတော်အတန် ယဉ်ကျေးကြပြီး လူအချို့မှာ ပညာမတတ်သဖြင့် မယဉ်ကျေးကြပေ။ လူအချို့သည် အမှုကိစ္စများအပေါ် အမြင်တစ်မျိုး ရှိကြသည်။ အခြားသူတို့မှာ အမှုကိစ္စများအပေါ် အခြားအမြင်တစ်မျိုး ရှိကြသည်။ အချို့သည် လူမှုပတ်ဝန်းကျင်တစ်မျိုးတွင် အသက်ရှင်နေထိုင်ကြပြီး အချို့မှာ အခြားလူမှု ပတ်ဝန်းကျင်တစ်မျိုးတွင် နေထိုင်ကြကာ ၎င်းတို့တွင် အမွေဆက်ခံရသည့် မတူကွဲပြားသော ဓလေ့များနှင့် အသက်ရှင်နေထိုင်ခြင်း အမူအကျင့်များ ရှိကြသည်။ သို့သော် လူ့သဘာဝအတွင်း၌ ပေါ်လွင်သည့် အမှုအရာများ၏ အနှစ်သာရမှာ အားလုံး အတူတူပင် ဖြစ်သည်။ ထို့ကြောင့် မည်သည့် ဝိညာဉ်မျိုးကို သင် ပိုင်ဆိုင်သည်ဟူသည်ကို အမြဲ စိတ်ဝင်စားရန် သို့မဟုတ် ထိုအရာက ဝိညာဉ်ဆိုးတစ်ခု ဟုတ်မဟုတ်ဟူသည်ကို အမြဲ စိုးရိမ်ပူပန်ရန် သင့်အတွက် မလိုအပ်ပေ။ ဤသည်မှာ လူက လက်လှမ်းမီနိုင်သည့် အရာတစ်ခု မဟုတ်။ ဤအရာကို ဘုရားသခင်သာ သိရှိနိုင်ပြီး လူက သိနိုင်လျှင်ပင် လူအတွက် သိရှိခြင်းသည် အကျိုးရှိမည် မဟုတ်။ မိမိ၏ ဝိညာဉ်အပေါ် စိတ်ဖြာလေ့လာဆွေးနွေးရန် သို့မဟုတ် စဉ်းစားချင့်ချိန်ရန် အမြဲ အလိုရှိခြင်းတွင် မည်သည့် အကျိုးကျေးဇူးမျှ မရှိပေ။ ဤသည်မှာ မသိနားမလည်သကဲ့သို့ နားဝေတိမ်တောင် အဖြစ်ဆုံးသော လူများ လုပ်ဆောင်သည့်အရာတစ်ခု ဖြစ်သည်။ သင်သည် တစ်စုံတစ်ရာကို အမှားလုပ်မိသည့်အခါ သို့မဟုတ် တစ်နည်းနည်းဖြင့် ပြစ်မှားမိသည့်အခါ “ငါ၏ ဝိညာဉ်နှင့်ပတ်သက်၍ တစ်စုံတစ်ရာ မှားယွင်းသလော။ ဤသည်မှာ ဝိညာဉ်ဆိုးတစ်ခု၏ အလုပ်လော။ ထိုသို့သော အဓိပ္ပာယ်မရှိသည့်အရာတစ်ခုကို ငါ အဘယ်သို့ဖြစ်ပြီး လုပ်ဆောင်နိုင်ခဲ့သနည်း”ဟုဆိုလျက် မိမိကိုယ်ကို သံသယမရှိနှင့်။ မည်သည့်အရာကို သင် လုပ်ဆောင်သည်ဖြစ်စေ ပြဿနာ၏ ရင်းမြစ်အတွက် သင်၏ သဘာဝကို သင် ကြည့်သင့်ပြီး လူတို့ ဝင်ရောက်သင့်သည့် သမ္မာတရားများကို ရှာဖွေသင့်သည်။ သင်၏ ဝိညာဉ်ကို သင် ဆန်းစစ်လျှင် လက်ချည်းဗလာဖြစ်သွားရလိမ့်မည်။ သင့်အတွင်းတွင် မည်သည့် ဝိညာဉ်မျိုး ရှိသည်ကို သင် သိရှိလာလျှင်ပင် သင်၏ ကိုယ်ပိုင် သဘာဝကို သင် သိရှိနိုင်မည်မဟုတ်သကဲ့သို့ သင်၏ ပြဿနာများကိုလည်း ဖြေရှင်းနိုင်မည် မဟုတ်ပေ။ ထို့ကြောင့် လူအချို့သည် အမှန်တွင် သာ၍ပင် အတွေ့အကြုံနုသေးပြီး မိုက်မဲနေချိန်တွင် ၎င်းတို့က အထူး ဝိညာဉ်ရေးရာ ပြည့်ဝသည့်အလား သို့မဟုတ် ပညာရှင်ပီသသည့်အလား၊ မည်သည့်ဝိညာဉ် ၎င်းတို့တွင် ရှိသည့်အကြောင်းကို အမြဲ ပြောနေကြသည်။ လူအချို့သည် မိမိတို့ပြောသည့် စကားများက အလွန်နက်နဲကာ သာမန်လူတို့က နားလည်မည်မဟုတ်ဟု တွေးထင်လျက် အထူးသဖြင့် ဝိညာဉ်ရေးရာပြည့်ဝစွာ စကားပြောတတ်ကြသည်။ ၎င်းတို့က “ကျွန်ုပ်တို့၏ ဝိညာဉ်များက မည်သည့်အရာဖြစ်သည်ကို ဆန်းစစ်ရန် အလွန်အရေးကြီးသည်။ ကျွန်ုပ်တို့တွင် လူသား ဝိညာဉ်များ မရှိလျှင် ဘုရားသခင်ကို ကျွန်ုပ်တို့ ယုံကြည်ကောင်း ယုံကြည်နိုင်သော်လည်း ကယ်တင်မခံရနိုင်ပါ။ ဘုရားသခင်ကို ကျွန်ုပ်တို့အပေါ် အလွန်အမင်း မနှစ်မြို့စေမည်မဟုတ်ပါ”ဟု ပြောကြသည်။ လူအချို့သည် ဤစကားများက ကျိုးကြောင်းသင့်သည်ဟု အလွန်အမင်း ခံစားလျက် ဤအရာကို ကြားသည့်အခါ အဆိပ်မိလာကြပြီး အထင်အမြင်မှားသွားကြကာ ၎င်းတို့က မည်သည့် ဝိညာဉ်မျိုးရှိသည်ကို စတင် ဆန်းစစ်လာကြသည်။ ၎င်းတို့သည် မိမိတို့၏ ဝိညာဉ်ကို ထိုသို့အထူး အာရုံစိုက်သောကြောင့် မည်သည့်အရာကိုမဆို လုပ်ဆောင်သည့်အခါ မိမိတို့၏ ဝိညာဉ်များကို ဆန်းစစ်လျက် စိတ်အနည်းငယ် မူမမှန်ဖြစ်သွားကြပြီး နောက်ဆုံးတွင် ပြဿနာတစ်ခုကို ၎င်းတို့ ရှာဖွေတွေ့ရှိကြသည်။ “ငါလုပ်ဆောင်သည့်အရာတိုင်းတွင် သမ္မာတရားကို အဘယ်ကြောင့် ငါ ဆန့်ကျင်သနည်း။ ငါ့ထံတွင် လူ့သဘာဝ သို့မဟုတ် အသိစိတ် တစ်စက်မျှ အဘယ်ကြောင့် မရှိရသနည်း။ ငါက ဝိညာဉ်ဆိုးတစ်ခု ဖြစ်ရမည်”ဟူ၍ ဖြစ်သည်။ အမှန်တွင် မကောင်းသည့် သဘာဝရှိပြီး သမ္မာတရား မရှိဘဲနှင့် လူသည် သမ္မာတရားနှင့် ကိုက်ညီသည့် အရာတစ်ခုတလေကို အဘယ်သို့ လုပ်ဆောင်နိုင်မည်နည်း။ ၎င်းတို့၏ လုပ်ရပ်များက မည်မျှ ကောင်းမွန်သည်ဖြစ်စေ ၎င်းတို့သည် သမ္မာတရားကို လက်တွေ့လုပ်ဆောင်ခြင်း မရှိသေးသကဲ့သို့ ဘုရားသခင်ကို ရန်လိုနေကြဆဲဖြစ်သည်။ လူ့သဘာဝသည် ဆိုးရွားပြီး စာတန်၏ ဖောက်ပြန်ပျက်စီးစေခြင်းနှင့် စီမံညွှန်ကြားခြင်းခံရပြီးဖြစ်သည်။ ၎င်းတို့တွင် တကယ်ကို လူသား ပုံသဏ္ဌာန် မရှိကြ။ ဘုရားသခင်ကို လုံးဝ ပုန်ကန်ကြပြီး အတိုက်အခံလုပ်ကြကာ ဘုရားသခင်နှင့် အလွန်ဝေးကွာကြသည်မှာ ဘုရားသခင်၏ ရည်ရွယ်ချက်များနှင့် ကိုက်ညီသည့် မည်သည့်အရာကိုမျှ ၎င်းတို့ အမှန်တကယ် မလုပ်ဆောင်နိုင်ကြပေ။ လူ၏ ပင်ကို သဘာဝအတွင်းတွင် ဘုရားသခင်နှင့် သဟဇာတဖြစ်သောအရာ မည်သည့်အရာမျှ မရှိ။ ဤသည်မှာ အားလုံး သိသာပေသည်။

လူအချို့သည် အမြဲ အလွန်အကျွံ ထိရှလွယ်ကြပြီး မိမိတို့သဘာဝကို သိနားလည်ခြင်းကိစ္စအား ဘေးဖယ်ထားရင်း မိမိတို့တွင် ဝိညာဉ်ရေးရာ နားလည်သဘောပေါက်ခြင်း ရှိမရှိ၊ သို့မဟုတ် မည်သည့် ဝိညာဉ်မျိုးကို မိမိတို့ ပိုင်ဆိုင်သည်ဟူသည်တို့ကို အလွန်အရေးထားကြသည်။ ဤသည်မှာ နှမ်းစေ့များကို ကောက်ရန် ဖရဲသီးတစ်လုံးကို ဆုံးရှုံးရခြင်းနှင့် တူသည်။ မရေရာသောအရာကို ဖမ်းဆုပ်သော်လည်း စစ်မှန်သည့်အရာကိုမူ လျစ်လျူရှုထားခြင်းသည် မိုက်မဲသည် မဟုတ်လော။ လေ့လာသည့် ဤနှစ်ကာလများတွင် ဝိညာဉ်နှင့်ဆိုင်သည့် အရာများ သို့မဟုတ် စိတ်ဝိညာဉ်နှင့်ဆိုင်သော ကိစ္စရပ်များကို သင် အကုန်အစင် နားလည်ပြီလော။ သင်၏ ဝိညာဉ်က မည်သည့်အရာကဲ့သို့ ဖြစ်သည်ကို သင် မြင်ပြီးပြီလော။ သင်၏ စိတ်ဝိညာဉ်ရှိ သဘာဝ အနှစ်သာရနှင့်ဆိုင်သော အရာများကို သင် နှိုက်နှိုက်ချွတ်ချွတ် ဖော်ထုတ်ရမည့်အစား သင်၏ ဝိညာဉ်ကို အမြဲ လေ့လာလျှင် သင်၏ လေ့လာမှုသည် ရလဒ်တစ်ခုတလေ ဖြစ်စေလိမ့်မည်လော။ ဤသည်မှာ မျက်စိကန်းသော လူတစ်ဦးက ဖယောင်းတိုင်ထွန်းပြီး ဖယောင်းကို ဖြုန်းတီးခြင်းနှင့်တူသည် မဟုတ်လော။ သင်၏ စစ်မှန်သည့် အခက်အခဲများကို သင် ဘေးဖယ်ပြီး ယင်းတို့ကို မည်သို့ ဖြေရှင်းရမည့်အကြောင်းကို သင် မစဉ်းစားပေ။ သင်သည် မရိုးဖြောင့်သော နည်းလမ်းများကို အမြဲ အသုံးပြုကာ သင့်တွင် မည်သည့် ဝိညာဉ်မျိုးရှိသည်ကို အမြဲ စဉ်းစားချင့်ချိန်နေသော်လည်း ဤသည်မှာ ပြဿနာတစ်ခုတလေကို ဖြေရှင်းနိုင်သလော။ သင်သည် ရိုးသားသည့်အလုပ်တွင် မည်သည့်အခါတွင်မျှ ပါဝင်ပတ်သက်ခြင်းမရှိဘဲ သင်၏ ဝိညာဉ်ကို အမြဲ လေ့လာနေရင်း ဘုရားသခင်ကို ယုံကြည်သော်လည်း သမ္မာတရားကို မလိုက်စားလျှင် သင်သည် အမိုက်မဲဆုံးသော လူဖြစ်သည်။ အမှန်တကယ် ဉာဏ်ရည်ဉာဏ်စွမ်း ရှိသောလူများသည် အောက်ပါ သဘောထား ရှိကြသည်။ “ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ သို့မဟုတ် သူ မည်သို့ ကျွန်ုပ်ကို ဆက်ဆံသည်ဖြစ်စေ၊ ကျွန်ုပ် မည်မျှ အကြီးအကျယ် ဖောက်ပြန်ပျက်စီးပါစေ သို့မဟုတ် ကျွန်ုပ်၏ လူ့သဘာဝက မည်သည့်အရာနှင့် တူပါစေ သမ္မာတရားကို လိုက်စားပြီး ဘုရားသခင်ကို သိရှိရန် ကြိုးစားဖို့ ကျွန်ုပ်၏ စိတ်ပိုင်းဖြတ်ချက်တွင် ကျွန်ုပ် တည်ကြည်နေလိမ့်မည် ဖြစ်သည်”ဟူ၍ဖြစ်သည်။ ဘုရားသခင်ကို သိကျွမ်းခြင်းအားဖြင့်သာ မိမိတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းနိုင်ပြီး ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်ရန် မိမိတို့၏ တာဝန်ကို ကောင်းမွန်စွာ ဖြည့်ဆည်းနိုင်သည်။ ဤသည်မှာ လူ့ဘဝအတွက် ဦးတည်ချက်ဖြစ်သည်။ လူသားများက စွမ်းဆောင်ရရှိရန် ကြိုးစားနေသင့်သည့်အရာ ဖြစ်ပြီး ကယ်တင်ခြင်းသို့ရောက်ရန် တစ်ခုတည်းသော လမ်းကြောင်းဖြစ်သည်။ ယခုအခါတွင် လက်တွေ့ကျသည့်အရာမှာ သမ္မာတရား လိုက်စားခြင်း၊ သင်၏ ကိုယ်ပိုင် ဖောက်ပြန်ပျက်စီးသော သဘာဝကို သိရှိခြင်း၊ သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားရန် သမ္မာတရားကို သိရှိနားလည်ခြင်းနှင့် ဘုရားသခင်၏ စိတ်ကျေနပ်သည်အထိ မိမိ၏တာဝန်ကို ကောင်းစွာ ထမ်းဆောင်နိုင်ခြင်းတို့ ဖြစ်သည်။ သမ္မာတရား စစ်မှန်မှုထဲသို့ ဝင်ရောက်ခြင်းနှင့် စစ်မှန်သော လူတစ်ဦး၏ ပုံသဏ္ဌာန်ကို အသက်ရှင်နေထိုင်ခြင်းဟူသည့် ဤသည်မှာ လက်တွေ့ကျသည့်အရာ ဖြစ်သည်။ လက်တွေ့ကျသည့်အရာမှာ ဘုရားသခင်ကို ချစ်ခြင်း၊ ဘုရားသခင်ကို ကျိုးနွံနာခံခြင်းနှင့် ဘုရားသခင်ကို သက်သေခံခြင်း ဖြစ်သည်။ ဤသည်တို့မှာ ဘုရားသခင် အလိုရှိသည့် ရလဒ်များ ဖြစ်သည်။ ထိတွေမရသကဲ့သို့ မြင်၍မရနိုင်သည့်အရာများကို လေ့လာဆန်းစစ်ခြင်းသည် အချည်းနှီးဖြစ်၏။ ယင်းတို့သည် လက်တွေ့ကျသည့်အရာနှင့် ဘာမျှ ပတ်သက်ခြင်းမရှိသကဲ့သို့ ဘုရားသခင်၏ အမှုတော်နှင့်ဆိုင်သည့် အကျိုးတရားများနှင့်လည်း ဘာမျှပတ်သက်ခြင်း မရှိပေ။ သင်သည် ယခုတွင် ရုပ်ခန္ဓာဖြင့် တည်ရှိသည်နှင့်အမျှ သမ္မာတရား သိနားလည်ခြင်း၊ သင်၏ တာဝန်ကို ကောင်းစွာ ထမ်းဆောင်ခြင်း၊ ရိုးသားသော လူတစ်ဦးဖြစ်ခြင်းနှင့် သင်၏ စိတ်သဘောထားကို ပြောင်းလဲခြင်းတို့အား သင် လိုက်စားအားထုတ်ရမည်။ ဤသည်တို့မှာ လူအများစုက စွမ်းဆောင်ရရှိနိုင်သည့် အရာဟူသမျှ ဖြစ်သည်။

လူအချို့တွင် ဝိညာဉ်ဆိုးများ၏ အလုပ် သိသိသာသာ ရှိကြပြီး ယင်းဝိညာဉ်ဆိုးများ၏ ဝင်ပူးခြင်းပင် ခံရကောင်းခံရနိုင်သည်။ ဤကဲ့သို့သော လူတစ်ဦးသည် ဘုရားသခင်ကို ယုံကြည်ခြင်းအားဖြင့် ကယ်တင်ခံရနိုင်သလော။ ဤသည်မှာ ပြောရန်ခက်ပြီး ၎င်းတို့အနေဖြင့် စဉ်းစဉ်းစားစား ပြုမူဆောင်ရွက်ကာ ပုံမှန် စိတ်အခြေအနေတစ်ခု ရှိမရှိဟူသည့်အပေါ် မူတည်သည်။ အရေးအကြီးဆုံးသောအရာမှာ သမ္မာတရားကို ၎င်းတို့ နားလည်နိုင်ကာ လက်တွေ့လုပ်ဆောင်နိုင်ခြင်း ရှိမရှိဖြစ်သည်။ ဤစံကို ၎င်းတို့ ပြည့်မီနိုင်ခြင်းမရှိလျှင် ၎င်းတို့ ကယ်တင်ခံရနိုင်သည့် နည်းလမ်း မရှိပေ။ ယခုအခါတွင် သင်တို့အားလုံးတွင် ပုံမှန် အသိစိတ် ရှိကြသည်၊ ပုံမှန်အတိုင်း စကားပြောကာ မည်သည့် သဘာဝလွန် သို့မဟုတ် မူမမှန်သည့် ဖြစ်စဉ်ကိုမျှ မတွေ့ကြုံရသေးပေ။ တစ်ခါတစ်ရံ သင်တို့၏ အခြေအနေများက အနည်းငယ် မူမမှန်ဖြစ်ကာ အမှုအရာများကို သင်တို့ လုပ်ဆောင်သည့် နည်းလမ်းများက မှားယွင်းနေသော်လည်း ဤသည်တို့မှာ လူသား သဘာဝ၏ ထုတ်ဖော်ချက်များသာ ဖြစ်သည်။ အမှန်တွင် ဤသည်မှာ အခြားလူတို့အတွက် အတူတူပင်ဖြစ်သည်။ ၎င်းတို့ ထုတ်ဖော်ချက်များ၏ နောက်ခံနှင့် အချိန်တို့သည်သာ ကွဲပြားပေသည်။ ယခု သင်တို့တွင် ဝိညာဉ်ရင့်ကျက်မှု အနည်းငယ် ရှိပုံရပြီး ဝိညာဉ်နှင့်ဆိုင်သည့် ကိစ္စရပ်များနှင့် စကားများအကြောင်း ပြောဆိုသည်ကို ကြားပြီးနောက်တွင် ဝိညာဉ်နှင့်ဆိုင်သည့် ကိစ္စရပ်များအား သင့်ဘာသာ အလွန်ကောင်းစွာ နားလည်ပြီး ထိုသို့ အလွန်တော်သည့် လူတစ်ဦးဖြစ်သည့်အလား သင်သည် အတုခိုးကာ လိုက်လုပ်လေသည်။ ဝိညာဉ်ရေးရာ နယ်ပယ်နှင့်ဆိုင်သော ကိစ္စရပ်များကို ဘုရားသခင်သာ သိရှိပြီး ထိန်းချုပ်သည်။ လူတို့က သူ၏နှုတ်ကပတ်တော်များမှ အနည်းငယ် နားလည်နိုင်လျှင်ပင် တော်လှပြီဖြစ်သည်။ သို့ဆိုလျှင် ဝိညာဉ်ရေးရာ နယ်ပယ်ကို တစ်ဦးတစ်ယောက်က မည်သို့ အကုန်အစင် နားလည်နိုင်မည်နည်း။ ထိုသို့သော အရာများကို အမြဲ တွေးဆနေခြင်းဖြင့် လမ်းလွဲသွားရန် လွယ်ကူသည် မဟုတ်လော။ ယနေ့ခေတ် လူအားလုံးသည် ၎င်းတို့အတွင်းတွင် ဤအခြေအနေ ရှိကြသည်။ သင်သည် ဤကိစ္စရပ်များကို အမြဲ လေးနက်စွာ မဆွေးနွေးနိုင်သကဲ့သို့ ယင်းတို့ကြောင့် သင်သည် အားနည်းမလာနိုင်သော်လည်း သို့မဟုတ် ပြိုလဲမလာနိုင်သော်လည်း အခြားသူတို့၏ ဤစကားများဖြင့် သင် ယာယီ ထိခိုက်နိုင်နေဆဲ ဖြစ်သည်။ ဤကိစ္စရပ်မျိုးကို သင် သိပ်အာရုံစိုက်ကောင်း မစိုက်နိုင်သော်လည်း သင်၏ စိတ်နှလုံးတွင် ဝိညာဉ်နှင့်ဆိုင်သော အရာများကို အာရုံမစိုက်ဘဲ မနေနိုင်ဖြစ်နေဆဲဖြစ်ကာ သင်သည် ဆုတ်ဆိုင်းမှုတစ်ခုကို ခံစားကာ မှောက်မှားလျက် အချို့သော အရာများကို အမှန်တကယ် တလွဲလုပ်ဆောင်သည့် နေ့ရက်ရောက်လာလျှင် သင့်အနေဖြင့် “ငါ၏ ဝိညာဉ်လည်း မှားယွင်းသလော”ဟု ဆိုလျက် သင့်ကိုယ်သင် သံသယဝင်သင့်ပေသည်။ သင်သည် ပုံမှန်အားဖြင့် မည်သည့်အခါတွင်မျှ သံသယမရှိသကဲ့သို့ အခြားသူတို့က သံသယနွံနစ်နေသည်ကို သင် မြင်သည့်အခါ ၎င်းတို့ကို အဓိပ္ပာယ်မရှိဟု သင် တွေးထင်သည်။ သို့သော် သင် ပြုပြင်ခံရသည့် နေ့တစ်နေ့ ရောက်လာသည့်အခါ သို့မဟုတ် သင်သည် စာတန်ဖြစ်သည် သို့မဟုတ် ဝိညာဉ်ဆိုးတစ်ခု ဖြစ်သည်ဟု အခြားတစ်စုံတစ်ဦးက ပြောသည့် နေ့တစ်နေ့ ရောက်လာသည့်အခါ ထိုအရာကို သင် ယုံကြည်လိမ့်မည်ဖြစ်ပြီး ၎င်းတို့ကဲ့သို့ပင် သင်သည် ရုန်းထွက်လွတ်မြောက်ရန် အားထုတ်နိုင်ခြင်းမရှိဘဲ သံသယနွံနစ်လာလိမ့်မည်။ အမှန်တွင် လူအများစုသည် ဝိညာဉ်နှင့်ဆိုင်သော အရေးကိစ္စများကို အလွန့်အလွန် အရေးကြီးသည့်အရာအဖြစ် မြင်ကာ မိမိတို့ကိုယ်ပိုင် သဘာဝ သို့မဟုတ် အသက်ဝင်ရောက်မှုကို သိနားလည်ခြင်းကဲ့သို့သော အရေးကိစ္စများကို လျစ်လျူရှုလျက် ဤပြဿနာကို ခံနိုင်ရည်မရှိပေ။ ဤအရာက ၎င်းတို့အား လက်တွေ့အရှိတရားနှင့် လုံးဝ ကင်းကွာသွားစေပြီး ထိုအရာသည် အတွေ့အကြုံဆိုင်ရာ သွေဖည်မှုတစ်ခု ဖြစ်သည်။

သင်တို့အားလုံးသည် သင်တို့ကိုယ်ပိုင် သဘာဝကိုလည်းကောင်း၊ သင့်သဘာဝ၏ မည်သည့် သွင်ပြင်လက္ခဏာများက သင့်ကို မှားယွင်းသည့်အရာများအား အလွယ်တကူ လုပ်ဆောင်စေနိုင်သည် သို့မဟုတ် သင့်ကို အလွယ်တကူ လမ်းလွဲသွားစေနိုင်သည်ကိုလည်းကောင်း သိရှိခြင်းအား အာရုံစိုက်သင့်ပြီး ဤအခြေခံအကြောင်းရင်းပေါ်တွင် အတွေ့အကြုံနှင့် သင်ခန်းစာများကို ပေါင်းရုံသုံးသပ်သင့်သည်။ အထူးသဖြင့် အစေခံခြင်း၊ ဘဝ အတွေ့အကြုံနှင့် သင်၏ ကိုယ်ပိုင် သဘာဝကို သိရှိခြင်းအရ သာ၍ နက်နဲသော အသိပညာကို တဖြည်းဖြည်း ဖြစ်ပေါ်စေခြင်းအားဖြင့်သာ သင်၏ ကိုယ်ပိုင် အခြေအနေကို သင် သဘောပေါက်နိုင်လိမ့်မည်ဖြစ်ပြီး မှန်ကန်သည့် ဦးတည်ချက်ဖြင့် ကြီးထွားနိုင်လိမ့်မည်။ သင်သည် သမ္မာတရား၏ ဤသွင်ပြင်လက္ခဏာများကို ပိုင်ဆိုင်နိုင်ပြီး သင်၏ အတွင်းအသက်ဖြစ်စေနိုင်လျှင် သင်သည် များစွာ သာ၍ တည်ငြိမ်လိမ့်မည်၊ သင် နားမလည်သည့် အရာများနှင့်ပတ်သက်၍ တာဝန်မဲ့ပြီး ထင်ရာမြင်ရာဖြစ်သော မှတ်ချက်များကို ပေးလိမ့်မည်မဟုတ်တော့ပေ။ သင့်စကားများ၏ စစ်မှန်မှုအပေါ် အာရုံစိုက်လိမ့်မည်ဖြစ်ပြီး စစ်မှန်သည့်အရာများအကြောင်းကို မိတ်သဟာယ ပြုလိမ့်မည်ဖြစ်သည်။ လူတို့သည် မိမိတို့ကိုယ်ပိုင် သဘာဝနှင့်ဆိုင်သည့် သာ၍ နက်နဲသော အသိပညာနှင့် သမ္မာတရားအပေါ် သာ၍ နက်နဲသော သိနားလည်မှုတစ်ခု ရရှိသည့်အခါ ရည်မွန်သည့် အသိစိတ်ဖြင့် သာ၍ စကားပြောကြလိမ့်မည်ဖြစ်ပြီး ထင်ရာမြင်ရာ ပြောဆိုကြလိမ့်မည် မဟုတ်တော့ပေ။ သမ္မာတရား မရှိသူတို့သည် အမြဲ ရိုးအပြီး မည်သည့်အရာကိုမဆို ပြောဆိုဝံ့ကြသည်။ ပြီးလျှင် ဧဝံဂေလိ ဖြန့်ဝေနေချိန်တွင် လူများကို ပိုမိုရရှိရန်အတွက် ဘာသာရေးသမားများနောက် လိုက်ပြီး ဘုရားသခင်ကို ပြစ်မှားစော်ကားသည့်စကား ပြောဆိုရန် ဝန်မလေးသော လူအချို့ပင် ရှိသည်။ ၎င်းတို့ မည်သည့်အရာ ဖြစ်သည်ကို ၎င်းတို့ မသိကြသကဲ့သို့ မိမိတို့ကိုယ်ပိုင် သဘာဝအပေါ် သိနားလည်မှုတစ်ခုမျှ မရှိကြဘဲ ဘုရားသခင်ကို မကြောက်ရွံ့ကြချေ။ ဤသည်မှာ အရေးကြီးသည့်ကိစ္စ မဟုတ်ဟု လူအချို့က ယုံကြည်ကြသော်လည်း အရေးကြီးသည့် ကိစ္စတစ်ခု အမှန်တကယ် မဟုတ်လေသလော။ ပြဿနာ၏ ဆိုးရွားမှုကို ၎င်းတို့ သတိပြုမိသည့် နေ့တစ်နေ့ ရောက်လာသည့်အခါ ၎င်းတို့ ကြောက်ရွံ့လာကြလိမ့်မည်။ ယင်းမှာ ဆိုးရွားသော လုပ်ဆောင်မှုတစ်ခုပါတကား။ ဤကိစ္စရပ်၏ အနှစ်သာရကို ၎င်းတို့ မရိပ်စားနိုင်သကဲ့သို့ မိမိတို့ကိုယ်ကိုပင်လျင် အလွန် အမြော်အမြင်ရှိပြီး အရာရာကို နားလည်သည်ဟု တွေးထင်ကြသည်။ သို့သော် ဘုရားသခင်ကို ၎င်းတို့ ပုန်ကန်ပြစ်မှားမိသည်ကို ၎င်းတို့ မသိကြသကဲ့သို့ ၎င်းတို့ မည်သို့ ပျက်စီးဆုံးရှုံးမည်ကိုလည်း မသိကြချေ။ သင်၏ ကိုယ်ပိုင် သဘာဝကို မသိလျှင် ငရဲ သို့မဟုတ် ဝိညာဉ်ရေးရာ နယ်ပယ်နှင့်ပတ်သက်သည့် ကိစ္စရပ်အားလုံးကို နားလည်ခြင်းသည် သင့်အတွက် အချည်းနှီး ဖြစ်သည်။ ယခုတွင် အဓိကသော့ချက်မှာ မိမိကိုယ်ကို သိရှိခြင်း၊ မိမိ၏ သဘာဝ အနှစ်သာရကို သိရှိခြင်းနှင့်ဆိုင်သည့် အခက်အခဲများကို ဖြေရှင်းရန် ဖြစ်သည်။ သင်၏ သဘာဝက ထုတ်ဖော်ပြသည့် အခြေအနေတစ်ခုစီတိုင်းကို သင် သဘောပေါက်ရမည်။ ဤအရာကို သင် မလုပ်ဆောင်နိုင်လျှင် အခြား မည်သည့် သိနားလည်မှုမဆိုသည် အချည်းနှီးဖြစ်၏။ သင့်တွင် မည်သည့် ဝိညာဉ် သို့မဟုတ် စိတ်ဝိညာဉ်မျိုး ရှိသည်ကို သိမြင်ရန် သင့်ကိုယ်သင် မည်မျှ စိတ်ဖြာလေ့လာဆွေးနွေးသည်ဖြစ်စေ အချည်းနှီးသာ ဖြစ်သည်။ အဓိကသော့ချက်မှာ သင်၏ သဘာဝတွင်ရှိသော သင့်အတွင်းတွင် အမှန်တကယ် တည်ရှိသည့် အမျိုးမျိုးသော အရာများကို သဘောပေါက်ရန် ဖြစ်သည်။ ယခုအခါတွင် သင့်အတွင်းတွင် မည်သည့် ဝိညာဉ်ရှိသည်ဖြစ်စေ သင်သည် ယခု ပုံမှန်တွေးခေါ်မှုရှိသည့် လူတစ်ဦးဖြစ်သောကြောင့် သမ္မာတရားကို သိနားလည်ခြင်းနှင့် လက်ခံခြင်းအား သင် လိုက်စားသင့်ပေသည်။ သင်သည် သမ္မာတရားကို နားလည်နိုင်လျှင် သမ္မာတရားနှင့်အညီ သင် ပြုမူဆောင်ရွက်သင့်သည်။ ဤသည်မှာ လူ၏ တာဝန်ဖြစ်၏။ ဝိညာဉ်နှင့်ဆိုင်သည့် ကိစ္စရပ်များအပေါ် စဉ်းစားချင့်ချိန်နေခြင်းသည် သင့်အတွက် တကယ်ကို အသုံးမဝင်သကဲ့သို့ အချည်းနှီးဖြစ်ကာ အကျိုးမရှိပေ။ ယနေ့ခေတ်တွင် ဝိညာဉ်ဆိုးများ၏ အလုပ်ရှိသောလူတို့သည် အသင်းတော်များတွင် နေရာအနှံ့ ထုတ်ဖော်ခံရလျက် ရှိသည်။ ဤလူများသည် သမ္မာတရားကို သဘောပေါက်နားလည်နိုင်လျှင် မျှော်လင့်ချက် ရှိကြသေးသော်လည်း သမ္မာတရားကို ၎င်းတို့ သဘောပေါက်နားလည်နိုင်ခြင်း မရှိသကဲ့သို့ လက်ခံနိုင်ခြင်း မရှိလျှင် ရှင်းလင်းပစ်ခြင်းသာ ခံရနိုင်သည်။ အကြင်သူသည် သမ္မာတရားကို သဘောပေါက်နားလည်နိုင်လျှင် ၎င်းတွင် ပုံမှန် အသိစိတ် ရှိသည်ကို ပြပြီး သမ္မာတရားကို ပိုမို နားလည်ပါက စာတန်က ၎င်းကို အထင်အမြင်မှားအောင် လုပ်နိုင်လိမ့်မည် မဟုတ် သို့မဟုတ် ထိန်းချုပ်နိုင်လိမ့်မည် မဟုတ်ဘဲ ၎င်းတို့ ကယ်တင်ခံရနိုင်သည့် မျှော်လင့်ချက် ရှိပေသည်။ ၎င်းတို့သည် မကောင်းဆိုးဝါးများ၏ ဝင်ပူးခြင်းခံရပြီး အချိန်အများစုတွင် ၎င်းတို့၏ အသိစိတ်က သိပ်ပုံမှန်မဟုတ်လျှင် ၎င်းတို့ လုံးဝ ဇာတ်သိမ်းသွားပြီဖြစ်ပြီး ပြဿနာ ဖိတ်ခေါ်မိခြင်းကို ရှောင်ရှားရန် ၎င်းတို့ ရှင်းလင်းပစ်ခံရမည်ဖြစ်သည်။ အတော်လေး ပုံမှန်ဖြစ်သော အသိစိတ်ရှိသည့် မည်သူမဆိုအတွက်၊ ၎င်းတို့ထဲတွင် မည်သည့် ဝိညာဉ်ရှိသည်ဖြစ်စေ၊ ၎င်းတို့တွင် ဝိညာဉ်ရေးရာ နားလည်သဘောပေါက်မှု အနည်းငယ်ရှိပြီး သမ္မာတရားကို ၎င်းတို့ နားလည်ကာ လက်ခံနိုင်သရွေ့ ၎င်းတို့တွင် ကယ်တင်ခြင်းအတွက် မျှော်လင့်ချက် ရှိပေသည်။ လူသည် သမ္မာတရားကို လက်ခံရန် အစွမ်းအစ မရှိကောင်း မရှိနိုင်သော်လည်း လူတစ်ယောက်သည် တရားဒေသနာများကို ထိရောက်စွာ နားထောင်လျှင်၊ သမ္မာတရားနှင့်ပတ်သက်၍ မိတ်သဟာယပြုသည့်အခါ နားလည်ပြီး သဘောပေါက်နားလည်နိုင်ကာ ပုံမှန် တွေးခေါ်မှုရှိပြီး အဓိပ္ပာယ်မဲ့ခြင်းမရှိလျှင် ကယ်တင်ခြင်းကို စွမ်းဆောင်ရရှိမည့် မျှော်လင့်ချက် ရှိသည်။ သို့သော် ဝိညာဉ်ရေးရာ နားလည်သဘောပေါက်မှု ကင်းမဲ့သည့်လူများ သို့မဟုတ် လူ့ဘာသာစကားများကို နားမလည်သည့်လူများနှင့် အခြားသူတို့က ၎င်းတို့ကို သမ္မာတရားအား မည်သို့ မိတ်သဟာယပြုသည်ဖြစ်စေ နားမလည်နိုင်သည့် လူများရှိလိမ့်မည်ကို ငါစိုးရွံ့မိသည်။ ဤလူများသည် ဒုက္ခပေးတတ်ပြီး အလုပ်လုပ်ပေးသူများအဖြစ်ပင် အလုပ်မလုပ်နိုင်ကြပေ။ ထို့အပြင် ဘုရားသခင်ကို ယုံကြည်သောသူတို့သည် သမ္မာတရားနှင့် ထိုသမ္မာတရားကို မိမိတို့လိုက်စားခြင်းကိုသာ အာရုံစိုက်သင့်သည်။ ဝိညာဉ်အကြောင်း ပြောခြင်း၊ လေ့လာခြင်း သို့မဟုတ် သိနားလည်ခြင်းကို ဆက်လက် အာရုံစိုက်မနေသင့်ပေ။ ဤသည်မှာ အဓိပ္ပာယ်မဲ့ပြီး ရယ်ဖွယ်ရာဖြစ်သည်။ ယခုတွင် အဓိကသော့ချက်မှာ တစ်စုံတစ်ဦးက သမ္မာတရားကို လက်ခံနိုင်ခြင်း ရှိမရှိ၊ သမ္မာတရားကို နားလည်ကာ စစ်မှန်မှုများထဲသို့ ဝင်ရောက်နိုင်ခြင်း ရှိမရှိဖြစ်သည်။ ဤသည်မှာ အဓိကသော့ချက်ဖြစ်၏။ သို့သော် အကြင်သူက မိမိကိုယ်ကို သိရှိနိုင်ကာ မိမိကိုယ်ကို ပြန်လည်သုံးသပ်နိုင်ခြင်း ရှိမရှိ၊ ၎င်းသည် မိမိကိုယ်ပိုင် သဘာဝကို သိနားလည်သည့် တစ်စုံတစ်ဦး ဟုတ်မဟုတ်ဆိုသည်မှာ အရေးအပါဆုံး ဖြစ်သည်။ သင်၏ ကိုယ်ပိုင် ဝိညာဉ်က မည်သည့်အရာဖြစ်သည်ကို လေ့လာရန်မှာ အဓိပ္ပာယ်မဲ့ပြီး အထူးသဖြင့် သုံးမရပေ။ သင်၏ ကိုယ်ပိုင် ဝိညာဉ်က မည်သည့်အရာဖြစ်သည်၊ သင်၏ စိတ်ဝိညာဉ်နှင့်ပတ်သက်၍ မည်သည့်အရာဖြစ်နေသည်၊ သင်၌ မည်သည့် ဝိညာဉ်ရှိသည်၊ သင်၏ ဝိညာဉ်သည် အဆင့်မြင့်သော ဝိညာဉ် သို့မဟုတ် အဆင့်နိမ့်သော ဝိညာဉ် ဟုတ်မဟုတ်၊ မည်သည့် ဝိညာဉ်မှ သင် လူဝင်စားခဲ့သည်၊ ယခင်က သင် အကြိမ်မည်မျှ ရောက်လာခဲ့သည်၊ သင်၏ နောက်ဆုံး ရလဒ်က မည်သည့်အရာ ဖြစ်လိမ့်မည် သို့မဟုတ် အနာဂတ်က မည်သည့်အရာဖြစ်လိမ့််မည်ဟူသကဲ့သို့သော အရာများကို သင် အမြဲ လေ့လာလျှင် ဤအရာများကို အမြဲ လေ့လာခြင်းက အရေးကြီးသည့် ကိစ္စရပ်များကို နှောင့်ယှက်လိမ့်မည်။ ယင်းတို့ကို သင် အကုန်အစင် လေ့လာလျှင်ပင် အခြားသူတို့က သမ္မာတရားကို နားလည်ပြီး စစ်မှန်မှုများထဲသို့ ဝင်ရောက်သည့် တစ်နေ့တွင် သင့်ထံတွင် မည်သည့်အရာမျှ ရှိလိမ့်မည် မဟုတ်။ သင်သည် အရေးကြီးသည့် ကိစ္စရပ်များကို နှောင့်ယှက်မိပြီး ဖြစ်လိမ့်မည်ဖြစ်ကာ ကိုယ့်ဒုက္ခကိုယ်ရှာမိပြီး ဖြစ်လိမ့်မည်။ သင်သည် မှားယွင်းသည့် လမ်းကြောင်းကို လျှောက်မိပြီး ဖြစ်လိမ့်မည်ဖြစ်ကာ ဘုရားသခင်ကို အချည်းနှီး ယုံကြည်မိပြီး ဖြစ်လိမ့်မည်။ ထိုအခါ မည်သူ့ကို သင် အပြစ်တင်မည်နည်း။ မည်သူ့ကိုမဆို အပြစ်တင်ခြင်းသည် အချည်းနှီးဖြစ်၏။ သင်ကိုယ်တိုင်၏ မသိနားမလည်မှုက ထိုအရာကို ဖြစ်စေခဲ့ခြင်းသာ ဖြစ်သည်။

ကောက်နုတ်ချက် (၄၇)

မည်သို့ ဘုရားသခင်နောက်လိုက်ကာ သမ္မာတရား လိုက်စားသည့် လမ်းကြောင်းအား မည်သို့ လျှောက်ရမည်ကို သင်တို့ ယခု ရှင်းလင်းစွာ မြင်ကြသလော။ ဘုရားသခင်ကို ယုံကြည်ခြင်းနှင့် ဘုရားသခင်နောက် လိုက်ခြင်းဟူသည်မှာ အတိအကျ အဘယ်အရာ ဖြစ်သနည်း။ အနည်းငယ်သော အမှုအရာများကို စွန့်လွှတ်ခြင်း၊ ဘုရားသခင်အတွက် မိမိကိုယ်ကို အသုံးခံနိုင်ကာ ဆင်းရဲဒုက္ခအနည်းငယ် သည်းညည်းခံနိုင်ခြင်းနှင့် လမ်းဆုံးထိတိုင် ဘုရားသခင်နောက်သို့ လိုက်ခြင်းအကြောင်းဖြစ်ပြီး ထိုမျှသာဖြစ်သလော။ ဘုရားသခင်နောက်သို့ ဤသို့လိုက်လျှောက်ခြင်းဖြင့် သမ္မာတရားကို ရရှိနိုင်သလော။ ကယ်တင်ခြင်းကို ရရှိနိုင်သလော။ သင်တို့၏ စိတ်နှလုံးများတွင် ဤအရာများနှင့်ပတ်သက်၍ ရှင်းလင်းကြသလော။ လူအချို့က လူတစ်ဦးအနေဖြင့် တရားစီရင်၊ ပြစ်တင်ဆုံးမခြင်းခံရကာ ပြုပြင်ခံရသည်နှင့်တစ်ပြိုင်နက်၊ သို့မဟုတ် ၎င်းတို့၏ စစ်မှန်သော စရိုက်များ ထုတ်ဖော်ခံရပြီးနောက်တွင် ၎င်းတို့၏ အဆုံးသတ် ချမှတ်ခြင်းခံရကာ ၎င်းတို့အနေဖြင့် ကယ်တင်ခြင်း မျှော်လင့်ချက်မရှိရန် သေချာသည်ဟု တွေးထင်ကြသည်။ လူအများစုက ဤကိစ္စရပ်ကို ရှင်းလင်းစွာ မမြင်နိုင်ကြချေ။ ၎င်းတို့သည် ရှေ့တွင်ရှိသည့် လမ်းကြောင်းအား မည်သို့လျှောက်ရမည်ကို မသိဘဲ လမ်းဆုံတွင် ချီတုံချတုံဖြစ်နေသည်။ ဤသည်မှာ ၎င်းတို့အနေဖြင့် ဘုရားသခင်၏ အမှုတော်အပေါ် စစ်မှန်သည့် အသိ ကင်းမဲ့သေးသည်ဟု ဆိုလိုသည် မဟုတ်လော။ ဘုရားသခင်၏ အမှုတော်နှင့် လူသားအပေါ် ဘုရားသခင်၏ ကယ်တင်ခြင်းအကြောင်း သံသယများ အမြဲရှိသူတို့သည် စစ်မှန်သည့် ယုံကြည်ခြင်း တစ်ခုတလေ လုံးဝ ရှိကြသလော။ သာမန်အားဖြင့် လူအချို့သည် ပြုပြင်ခြင်းကို မခံရသေးဘဲ ဆုတ်ဆိုင်းမှု တစ်စုံတစ်ခုမျှ မခံစားရသည့်အခါ ၎င်းတို့သည် မိမိတို့၏ယုံကြည်မှုတွင် သမ္မာတရားကို လိုက်စားသင့်ပြီး ဘုရားသခင်၏ ရည်ရွယ်ချက်များ အထမြောက်အောင် လုပ်ဆောင်သင့်သည်ဟု ခံစားကြရသည်။ သို့သော် ၎င်းတို့သည် ဒုက္ခခံစားရပြီးသည်နှင့်တစ်ပြိုင်နက် သို့မဟုတ် ပြဿနာတစ်စုံတစ်ရာ ပေါ်ပေါက်လာသည်နှင့် တစ်ပြိုင်နက် ၎င်းတို့၏ သစ္စာဖောက်သော သဘာဝက ပေါ်ထွက်လာသည်။ ယင်းကို မြင်ရသည်မှာ အော့နှလုံးနာစရာ ဖြစ်သည်။ ထို့နောက်တွင် ၎င်းတို့သည်လည်း အော့နှလုံးနာစရာ ဖြစ်သည်ဟု ခံစားကြရပြီး နောက်ဆုံးတွင် “ငါတော့ ပွဲသိမ်းသွားပြီ။ ငါက ဒီလိုအရာတွေကို လုပ်နိုင်စွမ်းရှိရင် ငါ့ဘဝ ဇတ်သိမ်းပြီလို့ ဆိုလိုတာ မဟုတ်ဘူးလား။ ဘုရားသခင်က ငါ့ကို ဘယ်တော့မှ ကယ်တင်မှာ မဟုတ်ဘူး” ဟု ပြောလျက် ၎င်းတို့၏ ကိုယ်ပိုင် အဆုံးသတ်ကို စီရင်ချက်ချကြသည်။ လူများစွာတို့သည် ဤအခြေအနေတွင် ရှိကြသည်။ လူတိုင်းသည် ဤကဲ့သို့ ဖြစ်သည်ဟုပင် ဆိုနိုင်သည်။ လူများသည် အဘယ့်ကြောင့် မိမိတို့ကိုယ်ကို ထိုသို့ စီရင်ချက်ချကြသနည်း။ ယင်းက ၎င်းတို့သည် လူသားမျိုးနွယ်ကို ကယ်တင်ဖို့ ဘုရားသခင်၏ ရည်ရွယ်ချက်ကို နားမလည်သေးဟု သက်သေပြနေသည်။ တစ်ကြိမ်တစ်ခါ ပြုပြင်ခံရခြင်းက သင်သည် ရုန်းထွက်ရန် အားထုတ်နိုင်ခြင်း မရှိဘဲ သင်၏ တာဝန်ကို စွန့်လွှတ်ကောင်း စွန့်လွှတ်လိုက်နိုင်သည့်အတိုင်းအတာထိတိုင်အောင် အချိန်ကာလကြာမြင့်စွာ အပျက်သဘောဆောင်ခြင်းထဲသို့ သင့်အား ကျဆင်းစေနိုင်သည်။ သေးငယ်သည့် အခြေအနေတစ်ခုသည်ပင်လျှင် သင့်ကို သမ္မာတရား မလိုက်စားတော့ဘဲ ပိတ်မိသွားစေနိုင်သည့်အဖြစ်သို့ ခြောက်လှန့်နိုင်သည်။ ယင်းမှာ လူတို့သည် မိမိတို့က အပြစ်အနာအဆာကင်းပြီး အပြစ်တင်စရာ မရှိကြောင်း ခံစားရသည့်အခါတွင်သာ ၎င်းတို့၏ လိုက်စားမှုတွင် စိတ်ထက်သန်ကြသည့်တိုင် ၎င်းတို့ အလွန်အကျွံ ဖောက်ပြန်ပျက်စီးသည်ကို သိရှိလိုက်ရသည့်အခါ ၎င်းတို့ သမ္မာတရား ဆက်လက်လိုက်စားရန် စိတ်မပါကြသည့်အလား ဖြစ်သည်။ များစွာသောလူတို့သည် “ကျွန်ုပ်အတွက် သေချာပေါက် ဇာတ်သိမ်းသွားပေပြီ။ ဘုရားသခင်က ကျွန်ုပ်ကို ကယ်တင်လိမ့်မည် မဟုတ်ပါ။ ဘုရားသခင်က ကျွန်ုပ်ကို ခွင့်လွှတ်လျှင်ပင် ကျွန်ုပ်ကိုယ်ကျွန်ုပ် မခွင့်လွှတ်နိုင်ပါ။ ကျွန်ုပ် လုံးဝ မပြောင်းလဲနိုင်ပါ”ဟူသကဲ့သို့သော အားမလိုအားမရဖြစ်ကာ အပျက်သဘောဆောင်သည့် စကားများ ပြောဆိုကြပြီးဖြစ်သည်။ ဘုရားသခင်၏ ရည်ရွယ်ချက်ကို လူတို့ နားမလည်ကြပေ။ ယင်းက သူ၏ အမှုတော်ကို ၎င်းတို့ နားမလည်ကြကြောင်းကို ပြသသည်။ အမှန်တွင် လူတို့အတွက် ၎င်းတို့၏ အတွေ့အကြုံများတစ်လျှောက်တွင် တစ်ခါတစ်ရံ ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်ခြင်း သို့မဟုတ် မသမာသောပုံစံဖြင့် သို့မဟုတ် တာဝန်မဲ့စွာ သို့မဟုတ် ဝတ်ကျေတမ်းကျေနှင့် သစ္စာစောင့်သိမှုမရှိဘဲ ပြုမူဆောင်ရွက်ခြင်းက သဘာဝအလျောက်ဖြစ်သည်။ ဤသည်မှာ အဘယ့်ကြောင့်ဆိုသော် လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့် ဖြစ်သည်။ ဤသည်မှာ ရှောင်လွှဲမရသော နိယာမဖြစ်သည်။ ဤထုတ်ဖော်မှုများကြောင့်သာ မဟုတ်လျှင် ၎င်းတို့ကို ဖောက်ပြန်ပျက်စီးသော လူသားများဟု အဘယ်ကြောင့် ခေါ်မည်နည်း။ လူသားများ ဖောက်ပြန်ပျက်စီးခြင်းမရှိလျှင် ဘုရားသခင်၏ ကယ်တင်ခြင်းအမှုတော်သည် အဓိပ္ပာယ်မဲ့သွားပေမည်။ ယခုတွင် ပြဿနာမှာ လူတို့သည် သမ္မာတရားကို နားမလည်ကြသောကြောင့် သို့မဟုတ် မိမိတို့ကိုယ်ကို နားမလည်ကြသောကြောင့်လည်းကောင်း၊ ၎င်းတို့သည် ၎င်းတို့၏ ကိုယ်ပိုင် အခြေအနေများကို ရှင်းလင်းစွာ မမြင်နိုင်သောကြောင့်လည်းကောင်း အလင်းကို မြင်ရန်အလို့ငှာ ဘုရားသခင်က သူ၏ဖော်ထုတ်ခြင်းနှင့် တရားစီရင်ခြင်း နှုတ်ကပတ်တော်များ ဖော်ပြရန် ၎င်းတို့ လိုအပ်ကြခြင်း ဖြစ်သည်။ သို့မဟုတ်လျှင် ၎င်းတို့သည် နုံအကာ ဉာဏ်ထိုင်းနေကြမည်ဖြစ်သည်။ ဘုရားသခင်သည် ဤနည်းဖြင့် အမှုမပြုလျှင် လူတို့ လုံးဝ ပြောင်းလဲကြမည် မဟုတ်။ အဆင့်တိုင်းတွင် သင်တို့အပေါ် ကျရောက်သည့် အခက်အခဲများရှိလင့်ကစား ငါသည် ရှင်းလင်းမှုနှင့် လမ်းပြမှုတို့ကို ပေးလျက် သင်တို့နှင့်အတူ သမ္မာတရားအကြောင်းကို မိတ်သဟာယပြုမည်ဖြစ်ပြီး သင်တို့အနေဖြင့် မှန်ကန်သည့် လမ်းကြောင်းပေါ်သို့ ဝင်ရောက်နိုင်သရွေ့ ယင်းမှာ လုံလောက်ပေသည်။ သို့မဟုတ်လျှင် လူတို့သည် အစွန်းရောက်သည်အထိ အစဉ်သဖြင့် လွဲချော်ကြလိမ့်မည်။ ၎င်းတို့သည် ရှေ့ဆက်ရမည့်လမ်းမရှိဘဲနှင့် လျှောက်လှမ်းရင်း မိမိတို့ကိုယ်ကို ထင်မြင်ချက်များပေးလျက် တစ်ဖက်ပိတ်လမ်းကြောင်းများကို အမြဲ လျှောက်လှမ်းသွားကြလိမ့်မည်။ လူတို့သည် ဘုရားသခင်၏ အမှုတော်ကို တွေ့ကြုံရန် အစပြုရုံရှိနေချိန်တွင် မိမိတို့ကိုယ်ကို နားမလည်ကြသေးပေ။ အကြိမ်အတော်များများ ကျရှုံးကာ ထုတ်ဖော်ခံရပြီးနောက်တွင် နောက်ဆုံး၌ မိမိတို့ကိုယ်တိုင်နှင့်ပတ်သက်၍ ထင်မြင်ချက် ပေးကြလေသည်။ ၎င်းတို့က “ကျွန်ုပ်သည် နတ်ဆိုးတစ်ကောင်ဖြစ်သည်။ ကျွန်ုပ်သည် စာတန်တစ်ကောင် ဖြစ်သည်။ ကျွန်ုပ်အတွက် အားလုံး အဆုံးသတ်ပြီဖြစ်သည်။ ကျွန်ုပ်သည် မည်သည့်အခါတွင်မျှ ကယ်တင်ခံရမည့် အခွင့်အရေးမရှိပါ။ ကျွန်ုပ်သည် ကယ်တင်၍ မရနိုင်လောက်အောင်ပင်ဖြစ်သည်”ဟု ပြောကြသည်။ လူတို့သည် ဧကန်အမှန် အလွန် နုနယ်ကြပြီး ဆက်ဆံရန် အတော်လေး ခက်ခဲကြကာ လမ်းလျှောက်ရင်း အစွန်းရောက်သည်အထိ လမ်းလွဲကြလိမ့်မည်။ ၎င်းတို့၏ ဖောက်ပြန်ပျက်စီးမှုသည် အလွန် နက်ရှိုင်းသည်ကိုလည်းကောင်း၊ ၎င်းတို့ နတ်ဆိုးများဖြစ်သည်ကိုလည်းကောင်း လူတို့ မမြင်နိုင်သည့်အခါ ၎င်းတို့ မာနထောင်လွှားလာကြပြီး မိမိကိုယ်ကို မှန်သည်ဟု ယူမှတ်လာကြသည်။ ၎င်းတို့အနေဖြင့် မရေမတွက်နိုင်သည့် အခက်အခဲများကို ခါးစီးခံရပြီးဖြစ်ကြောင်း၊ ၎င်းတို့သည် ဘုရားသခင်ကို ချစ်သောလူများ ဖြစ်ကြောင်းနှင့် ကောင်းကင်နိုင်ငံတော်ထဲသို့ ဝင်ရောက်ရန် အရည်အချင်းပြည့်မီကြကြောင်း ၎င်းတို့ ယုံကြည်ကြသည်။ သို့သော် လူတို့သည် ၎င်းတို့ ဖောက်ပြန်ပျက်စီးခြင်း၏ အတိမ်အနက်ကို သဘောပေါက်ကြသည့်အခါ၊ ၎င်းတို့အနေဖြင့် လူသားပုံသဏ္ဌာန်ဖြင့် အသက်ရှင်နေထိုင်ခြင်း မရှိခဲ့ကြဘဲ နတ်ဆိုးများနှင့် စာတန်များဖြစ်ကြောင်းကို သဘောပေါက်ကြသည့်အခါ ၎င်းတို့သည် မျှော်လင့်ချက်ပျက်သုဉ်းသော ခံစားမှု၏ လွှမ်းမိုးခြင်းခံကြရပြီး ၎င်းတို့ကို မျှော်လင့်၍မရနိုင်တော့သည့်အလား ၎င်းတို့အနေဖြင့် ဘုရားသခင်၏ ရှုတ်ချခြင်းခံကြရမည်ဖြစ်ကာ ထုတ်ဖော်ခံရပြီး ဖယ်ရှားရှင်းလင်းခံကြရမည်ဟု ခံစားကြလေသည်။ လူတို့သည် မိမိတို့ကိုယ်ကို နားမလည်ကြသည့်အခါ မာနထောင်လွှားပြီး မိမိတို့ကိုယ်ကို မှန်သည်ဟု ယူမှတ်ကြသည်။ မိမိတို့ကိုယ်ကို နားလည်ကြသည့်အခါ မျှော်လင့်ချက်ပျက်သုဉ်းသော ခံစားမှု၏ လွှမ်းမိုးခြင်းခံကြရလေသည်။ ဤသည်မှာ လူတို့အနေဖြင့် ဒုက္ခပေးတတ်ပြီး ခက်ခဲကြသည့်ပုံစံ ဖြစ်သည်။ သမ္မာတရားကို ၎င်းတို့ လက်ခံနိုင်လျှင်၊ တစ်နေ့တွင် ဘုရားသခင်၏ ရည်ရွယ်ချက်ကို ၎င်းတို့ အမှန်တကယ် နားလည်လာသည့်အခါ ၎င်းတို့က “ဤတစ်ချိန်လုံးတွင် ကျွန်ုပ်၏ ဖောက်ပြန်ပျက်စီးခြင်းက ဤမျှနက်ရှိုင်းခဲ့သည်ကို နောက်ဆုံးတွင် ကျွန်ုပ် သတိပြုမိလေပြီ။ ကံအားလျော်စွာ ဘုရားသခင်က ကျွန်ုပ်ကို ကယ်တင်ပြီး ယခု ထူးခြားပြောင်မြောက်သော ဘဝတစ်ခုကို ကျွန်ုပ် မြင်နိုင်ကာ ဘဝ၏ မှန်ကန်သော လမ်းကြောင်းပေါ် လျှောက်နိုင်သည်။ ဘုရားသခင်အား မည်သို့ ကျေးဇူးတင်ရမည်ကို ကျွန်ုပ် မသိပါ”ဟု ပြောကြလိမ့်မည်။ ထိုအရာသည် အိမ်မက်တစ်ခုမှ နိုးထခြင်းနှင့် အလင်းကို မြင်ရခြင်းကဲ့သို့ ဖြစ်သည်။ ၎င်းတို့သည် ကြီးမြတ်သော ကယ်တင်ခြင်းကို ရရှိလေပြီ မဟုတ်လော။ ဘုရားသခင်ကို ၎င်းတို့ မချီးမွမ်းသင့်သလော။ လူအချို့သည် သေဆုံးခါနီးချိန်တွင်ပင် မိမိတို့ကိုယ်ကို နားမလည်ကြပေ။ ၎င်းတို့သည် မာနထောင်လွှားကြဆဲဖြစ်ကာ အမှန်တရားများ၏ ထုတ်ဖော်ပြချက်ကို လက်မခံနိုင်ကြပေ။ ၎င်းတို့ အတော်လေး ကောင်းမြတ်သည်ဟု ခံစားကြသည်။ “ငါသည် လူကောင်းတစ်ဦးဖြစ်သည်။ ယင်းကို အဘယ်သို့ဖြစ်ပြီး ငါ လုပ်ဆောင်နိုင်မည်နည်း”ဟူ၍ ဖြစ်သည်။ ယင်းမှာ ၎င်းတို့အနေဖြင့် မတရားသဖြင့် စွပ်စွဲခံရပြီးသည့်အလား ထင်ရသည်။ လူအချို့သည် ဘုရားသခင်၏ အမှုပြုသည့် နှစ်ကာလများကို ဖြတ်သန်းရပြီး အဆုံးတွင် ၎င်းတို့၏ သဘာဝများကို ၎င်းတို့ နားမလည်ကြသေးချေ။ ၎င်းတို့သည် လူကောင်းများဖြစ်ကြောင်းနှင့် စိတ်ရှုပ်ထွေးသည့် အခိုက်အတန့်တွင် အမှားတစ်ခု ပြုခဲ့ခြင်းဖြစ်သည်ဟု အမြဲ တွေးကြသည်။ ပြီးလျှင် ၎င်းတို့ ဖယ်ရှားရှင်းလင်းခြင်းခံရသည့်အချိန် ယနေ့အထိတိုင် ကျိုးနွံနာခံခြင်း မရှိကြပေ။ ဤလူစားမျိုးသည် အလွန် မာနထောင်လွှားပြီး မသိနားမလည်ဖြစ်ကာ သမ္မာတရားကို တကယ်ပင် လက်ခံခြင်း မရှိကြပေ။ ၎င်းတို့သည် လုံးဝ ပြောင်းလဲကာ လူသားများ ဖြစ်လာကြနိုင်လိမ့်မည် မဟုတ်ပေ။ ဤအရာမှနေ၍ လူတို့၏ သဘာဝများသည် ဘုရားသခင်ကို အတိုက်အခံလုပ်ကာ သစ္စာဖောက်ကြသော်လည်း ၎င်းတို့၏ သဘာဝများတွင် ကွဲပြားမှုများရှိသည်ကို သင်တို့ တွေ့ရှိရနိုင်သည်။ ဤအရာသည် လူတို့၏ သဘာဝများကို သာ၍ နက်ရှိုင်းသည့် သိနားလည်မှု လိုအပ်ပေသည်။

လူတို့၏ သဘာဝများတွင် နားလည်ရမည့် တွေ့နေကျ လက္ခဏာအချို့ ရှိသည်။ လူအားလုံးသည် ဘုရားသခင်ကို သစ္စာဖောက်နိုင်စွမ်းရှိကြသည်။ ဤသည်မှာ တွေ့နေကျ လက္ခဏာတစ်ခု ဖြစ်သည်။ သို့သော် လူတစ်ဦးစီသည် ၎င်းတို့ ကိုယ်ပိုင် အလွန်အရေးပါသော အားနည်းချက် ရှိသည်။ လူအချို့သည် တန်ခိုးအာဏာကို ချစ်သည်။ အခြားသူတို့က အဆင့်အတန်းကို ချစ်သည်။ အချို့က ငွေကို ကိုးကွယ်ကြစဉ်တွင် အခြားသူတို့က ရုပ်ဝတ္ထုဆိုင်ရာ ပျော်ရွှင်မှုများကို ကိုးကွယ်ကြသည်။ ဤသည်တို့မှာ လူတို့၏ သဘာဝများတွင်ရှိသည့် ကွဲပြားချက်များ ဖြစ်သည်။ လူအချို့သည် ဘုရားသခင်ကို ယုံကြည်လာပြီးနောက် အခက်အခဲများစွာ ခါးစီးခံရသော်လည်း ခိုင်ခိုင်မာမာ ရပ်တည်နိုင်ကြစဉ်တွင် အခြားသူတို့မှာ အခက်အခဲအနည်းငယ် ရင်ဆိုင်ရသည့်အခါ အပျက်သဘောဆောင်လာသည်၊ ညည်းညူပြီး ခိုင်ခိုင်မာမာ ရပ်တည်ရန် ပျက်ကွက်ကြသည်။ သို့ဆိုလျှင် နှစ်ဦးလုံးက ဘုရားသခင်ကို ယုံကြည်ပြီး နှစ်ဦးလုံးက ဘုရားနှုတ်ကပတ်တော်ကို စားသောက်သော်လည်း အမှုအရာများ ၎င်းတို့အပေါ် ကျရောက်သည့်အခါ ၎င်းတို့ တုံ့ပြန်ချက်များက အဘယ်ကြောင့် ခြားနားရသနည်း။ ဤအရာက အလွန်အမင်း ဖောက်ပြန်ပျက်စီးသည့် လူသားများအားလုံးသည် စာတန်၏ သဘာဝရှိကြသော်လည်း ၎င်းတို့ လူ့သဘာဝ၏ အရည်အသွေး ခြားနားကြောင်းကို ဖော်ပြပေသည်။ လူအချို့သည် သမ္မာတရားကို အလွန်အမင်း မနှစ်မြို့ဘဲ မုန်းတီးကြစဉ်တွင် အခြားသူတို့မှာ ထိုသမ္မာတရားကို ချစ်ပြီး လက်ခံကြသည်။ လူအချို့၏ ဖောက်ပြန်ပျက်စီးသော စိတ်သဘောထားများ ပြသမှုများသည် ပိုမို ပြင်းထန်စဉ်တွင် အခြားသူတို့မှာ ထိုသို့ပြသခြင်းက လျော့နည်းလေသည်။ လူအချို့သည် အနည်းငယ် ပို၍ ကြင်နာသော စိတ်နှလုံးရှိကြစဉ်တွင် အခြားသူတို့မှာ အလွန် ရက်စက်ကြလေသည်။ ၎င်းတို့၏ စကားလုံးများ၊ အပြုအမူနှင့် သရုပ်သကန်များက ကွဲပြားကောင်းကွဲပြားနိုင်သော်လည်း ၎င်းတို့၏ ဖောက်ပြန်ပျက်စီးသော စိတ်သဘောထားများက အတူတူပင် ဖြစ်သည်။ ၎င်းတို့သည် စာတန်နှင့်သက်ဆိုင်ကြသည့် ဖောက်ပြန်ပျက်စီးသော လူသားများချည်းသာ ဖြစ်သည်။ ဤသည်မှာ ၎င်းတို့ကြားတွင်ရှိသည့် တွေ့ရလေ့ရှိသော လက္ခဏာတစ်ခု ဖြစ်သည်။ လူတစ်ဦး၏ သဘာဝက ၎င်းတို့ မည်သူဖြစ်သည်ကို သတ်မှတ်သည်။ ၎င်းတို့၏ သဘာဝအရ လူတစ်ဦးနှင့်တစ်ဦး တူညီမှုများရှိသော်လည်း လူတစ်ဦးစီသည် မိမိတို့၏ အနှစ်သာရအတိုင်း မတူကွဲပြားစွာ ဆက်ဆံခြင်း ခံရမည်ဖြစ်သည်။ ဥပမာအနေဖြင့် ဆိုးယုတ်သော တပ်မက်မှုများသည် လူအားလုံး တူညီသည့် တွေ့နေကျလက္ခဏာတစ်ခု ဖြစ်သည်။ လူတိုင်းသည် ဤအရာများကို ပိုင်ဆိုင်ပြီး ယင်းတို့ကို အလွယ်တကူ အောင်မြင်ကျော်လွှားနိုင်ခြင်း မရှိကြပေ။ သို့သော် လူအချို့တွင် ဤအရာနှင့်စပ်လျဉ်း၍ အထူးသဖြင့် ပြင်းထန်သော အထုံဝါသနာရှိကြသည်။ ဤကဲ့သို့သော လူများသည် ဆန့်ကျင်ဘက်လိင် ပါဝင်သည့် စုံစမ်းသွေးဆောင်မှုများ ကြုံရသည့်အခါတိုင်းတွင် ယင်းတို့ကို မလွန်ဆန်နိုင်ကြပေ။ ၎င်းတို့၏ စိတ်နှလုံးများသည် လွှမ်းမိုးခြင်းခံရကာ စုံစမ်းသွေးဆောင်ခြင်းထဲသို့ ကျဆင်းသွားကြသည်။ ၎င်းတို့သည် အခြားလူတစ်ဦးနှင့် အချိန်မရွေး လစ်ပြေးပြီး ဘုရားသခင်ကို သစ္စာဖောက်ရန် အသင့်ဖြစ်ကြသည်။ ထိုသို့ဖြင့် ဤလူများတွင် ဆိုးယုတ်သော သဘာဝများရှိသည်ဟု ဆိုနိုင်သည်။ လူအချို့သည် ဤအရာမျိုးနှင့် ရင်ဆိုင်ရသည့်အခါ အားနည်းချက်အနည်းငယ်ကို ၎င်းတို့ ဖော်ပြလျှင်ပင် သို့မဟုတ် ဆိုးယုတ်သော တပ်မက်မှုအချို့ကို ထုတ်ဖော်ပြလျှင်ပင် ၎င်းတို့ မသင့်လျော်သော အရာတစ်ခုမျှ လုပ်ဆောင်ကြလိမ့်မည် မဟုတ်။ ၎င်းတို့သည် ဤအခြေအနေမျိုးကို ချုပ်ထိန်းကာ ရှောင်ကြဉ်ခြင်းကို ကျင့်ကြံနိုင်စွမ်းရှိကြသည်။ ၎င်းတို့သည် ဇာတိပကတိကို ပုန်ကန်ကာ စုံစမ်းသွေးဆောင်ခြင်းကို ရှောင်ရှားနိုင်သည်။ ထိုသို့ဖြင့် ၎င်းတို့၏ သဘာဝက ဆိုးယုတ်သည်ဟု ပြော၍ မရပေ။ လူသားများသည် ဇာတိပကတိဖြင့် အသက်ရှင်ကြသည်။ ထို့ကြောင့် ၎င်းတို့တွင် ဆိုးယုတ်သော တပ်မက်မှုများ ရှိကြသည်။ သို့သော် လူအချို့သည် ထင်ရာမြင်ရာလုပ်ပြီး သောင်းကျန်းကြသည်။ ၎င်းတို့သည် ၎င်းတို့၏ တပ်မက်မှုတွင် စိတ်အလိုလိုက်ကာ အသင်းတော်၏ အလုပ်ကို အဖျက်အမှောင့်လုပ်ပြီး နှောင့်ယှက်သည့်အရာများကိုပင် လုပ်ဆောင်ကြသည်။ သို့သော် လူအချို့သည် ဤကဲ့သို့ မဟုတ်ပေ။ ၎င်းတို့သည် သမ္မာတရားကို လိုက်စားကာ ထိုသမ္မာတရားအတိုင်း ပြုမူဆောင်ရွက်နိုင်ကြပြီး ဇာတိပကတိကို ပုန်ကန်နိုင်ကြသည်။ လူအားလုံးတွင် ဇာတိပကတိနှင့်ဆိုင်သော တပ်မက်မှုများ ရှိကြသော်လည်း ၎င်းတို့သည် တစ်ပုံစံတည်း ပြုမူကြခြင်း မရှိပေ။ ဤသည်မှာ လူတို့၏ သဘာဝ အနှစ်သာရများ ကွဲပြားကြပုံ ဖြစ်သည်။ လူအချို့သည် ငွေအတွက် လောဘကြီးကြသည်။ ငွေ သို့မဟုတ် ပစ္စည်းကောင်းများကို မြင်သည့်အခါတိုင်းတွင် မိမိတို့အတွက် ရယူချင်ကြသည်။ ၎င်းတို့တွင် အထူးသဖြင့် ဤအရာများကို ရယူရန် ပြင်းထန်သည့် လိုအင်ဆန္ဒရှိကြသည်။ ဤလူများသည် သဘာဝအားဖြင့် လောဘကြီးကြသည်။ ၎င်းတို့ မြင်သည့် မည်သည့်ရုပ်ဝတ္ထုဆိုင်ရာ ပစ္စည်းဥစ္စာများကိုမဆို ၎င်းတို့ တပ်မက်လိုချင်ကြပြီး ဘုရားသခင်၏ လှူဖွယ်ပစ္စည်းများကိုပင် ခိုးယူခြင်းဖြစ်စေ၊ အလွဲသုံးစားပြုခြင်းဖြစ်စေ လုပ်ဝံ့ကြလေသည်။ ၎င်းတို့သည် ယွမ်ငွေပေါင်းထောင်ချီ၊ သောင်းချီ ပမာဏများကိုပင် ထိဝံ့ကြသည်။ ငွေပိုများလေ၊ ၎င်းတို့ ပိုသတ္တိရှိလာလေ ဖြစ်သည်။ ၎င်းတို့တွင် ဘုရားသခင်ကို ကြောက်ရွံ့သည့် စိတ်နှလုံး လုံးဝ ကင်းမဲ့ကြသည်။ ဤသည်မှာ လောဘကြီးသော သဘာဝ ဖြစ်သည်။ လူအချို့သည် ယွမ်ငွေအနည်းငယ် သို့မဟုတ် အသင်းတော်ငွေနှင့်ဆိုင်သည့် ယွမ်ငွေဆယ်ဂဏန်းမျှကို သုံးပြီးနောက်တွင် အသိစိတ်များ၌ လိပ်ပြာမသန့်ကြချေ။ ၎င်းတို့သည် ဘုရားသခင်၏ ခွင့်လွှတ်မှုကို တောင်းခံလျက် နောင်တမျက်ရည်များဖြင့် ဘုရားသခင်ရှေ့မှောက်တွင် အမြန် ဒူးထောက်ဆုတောင်းကြသည်။ ဤကဲ့သို့သော လူများသည် ငွေအတွက် လောဘကြီးကြသည်ဟု ငါတို့ ပြော၍မရပေ။ အဘယ်ကြောင့်ဆိုသော် လူတိုင်းတွင် ဖောက်ပြန်ပျက်စီးသော စိတ်သဘောထားများနှင့် အားနည်းချက်များ ရှိကြပြီး ဤလူများ၏ အမှန်တကယ် နောင်တရနိုင်စွမ်းက ၎င်းတို့၏ လုပ်ရပ်များသည် ၎င်းတို့၏ ဖောက်ပြန်ပျက်စီးသော စိတ်သဘောထားများ ထုတ်ဖော်ချက်တစ်ခုမျှသာ ဖြစ်သည်ကို သက်သေပြ၏။ လူအချို့သည် အခြားသူများအပေါ် ဝေဖန်သုံးသပ်တတ်ကြသည်။ ၎င်းတို့က “ဤလူသည် ဤတစ်ကြိမ်တွင် အသင်းတော်ငွေနှင့်ဆိုင်သော ယွမ်အနည်းငယ်ကို သုံးခဲ့သည့်အတွက် နောက်တစ်ကြိမ်တွင် ယွမ်ဆယ်ဂဏန်းမျှ ဖြစ်နိုင်သည်။ သူတို့သည် သေချာပေါက် လှူဖွယ်ပစ္စည်းများကို ခိုးယူသည့် လူဖြစ်ပြီး ရှင်းလင်းပစ်ခံရသင့်သည်”ဟူ၍ ပြောကြလိမ့်မည်။ ဤပုံစံဖြင့် စကားပြောခြင်းတွင် ထိုအရာကို ဝေဖန်သုံးသပ်သော သဘာဝ အနည်းငယ် ရှိသည်။ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့် ၎င်းတို့၏ ဖောက်ပြန်ပျက်စီးခြင်းကို ၎င်းတို့ မုချ ထုတ်ဖော်ပြလိမ့်မည်ဖြစ်ကာ မကောင်းသည့်အရာများစွာကို လုပ်ဆောင်ကြလိမ့်မည်။ ဤသည်မှာ ပုံမှန်ဖြစ်သော်လည်း လူတစ်ဦးက မိမိ၏ ဖောက်ပြန်ပျက်စီးခြင်းကို ထုတ်ဖော်ပြခြင်းသည် တစ်စုံတစ်ဦးက ဆိုးယုတ်သော လူတစ်ဦး၏ သဘာဝကို ရှိခြင်းနှင့် မတူပေ။ ဤလူနှစ်မျိုးနှစ်စားသည် တစ်ပုံစံတည်းသော အမှုအရာအချို့ကို လုပ်ဆောင်ကောင်း လုပ်ဆောင်နိုင်ကြသော်လည်း ၎င်းတို့သည် သဘာဝအားဖြင့် မတူပေ။ ဥပမာအနေဖြင့် လူတစ်ဦးသည် သမ္မာတရားကို လိုက်စားသည့် လမ်းကြောင်းကို လျှောက်ပြီး ရိုးသားသော လူတစ်ဦးဖြစ်ရန် ကြိုးစားသော်လည်း ၎င်းတို့သည် အလိမ်အညာများ၊ လှည့်ဖြားမှု သို့မဟုတ် လိမ်လည်လှည့်စားမှုများကို မကြာခဏဆိုသလို မလွဲမသွေ ထုတ်ဖော်လိမ့်မည်။ လိမ်ညာခြင်းနှင့် လှည့်ဖြားခြင်းတို့သည် နတ်ဆိုးတစ်ကောင်၏ သဘာဝ တစ်စိတ်တစ်ပိုင်းဖြစ်ပြီး ယင်းကမူ တစ်ချိန်လုံး အရာရာနှင့်ပတ်သက်၍ လိမ်ညာလိမ့်မည် ဖြစ်သည်။ နှစ်ဦးလုံးက လိမ်ညာသည့် အပြုအမူကို ပြကောင်းပြသနိုင်သော်လည်း နတ်ဆိုးတစ်ကောင်၏ အနှစ်သာရနှင့် သမ္မာတရားကို လိုက်စားသော တစ်စုံတစ်ဦး၏ အနှစ်သာရတို့သည် အခြေခံအားဖြင့် ကွဲပြား၏။ သို့ဆိုလျှင် ရိုးသားရန် ကြိုးစားသောလူများကို ခဏတာ ဖောက်ပြန်ပျက်စီးမှု ထုတ်ဖော်ခြင်းသက်သက်ကြောင့် နတ်ဆိုးများနှင့် စာတန်များအဖြစ် အမည်တပ်ရန် သင့်တော်သလော။ အခြားသူများကို လိမ်ညာခြင်း သို့မဟုတ် လိမ်လည်လှည့်စားခြင်းနှင့်ဆိုင်သည့် ပြစ်မှားမှုကို ကျူးလွန်ခြင်းသည် ၎င်းတို့အနေဖြင့် အမြဲ အခြားသူများကို အမြဲ လိမ်ညာပြီး လိမ်လည်လှည့်စားသည့် နတ်ဆိုးများဖြစ်သည်ဟု မဆိုလိုပေ။ လူတို့၏ သဘာဝ အနှစ်သာရသည် မတူသောကြောင့် ငါတို့သည် ၎င်းတို့ကို အတူတကွ ရောထွေးစုပြုံလိုက်၍ မရပေ။ ခဏတာ ပြစ်မှားမှုတစ်ခု ကျူးလွန်မိသည့် တစ်စုံတစ်ဦးကို နတ်ဆိုးနှင့်အတူ ယှဉ်ကြည့်ခြင်းသည် ထင်ရာမြင်ရာ ဝေဖန်ခြင်းနှင့် ပြစ်တင်ရှုတ်ချခြင်းပုံစံတစ်ခု ဖြစ်သည်။ ဤသည်မှာ လူတို့ကို အထိခိုက်စေဆုံးသောအရာ ဖြစ်သည်။ သင်သည် ပိုင်းခြားသိမြင်နိုင်စွမ်း ကင်းမဲ့ပြီး အမှုအရာများကို ရှင်းလင်းစွာ မမြင်နိုင်လျှင် ကြောင်းကျိုးမမြင်ဘဲ စကားမပြောရ သို့မဟုတ် စည်းမျဉ်းစည်းကမ်းများကို လက်လွတ်စပယ် မကျင့်သုံးရပေ။ သို့မဟုတ်လျှင် သင်က အခြားသူများကို ထိခိုက်နစ်နာစေလိမ့်မည်။ ဝိညာဉ်ရေးရာ နားလည်သဘောပေါက်မှု ကင်းမဲ့ပြီး စည်းမျဉ်းစည်းကမ်းများကို လိုက်နာစောင့်ထိန်းလိုသောလူများသည် အခြားသူများကို ဝေဖန်ကာ ပြစ်တင်ရှုတ်ချဖို့ အလားအလာအများဆုံး ဖြစ်သည်။ သမ္မာတရားကို နားမလည်သောလူတို့သည် စည်းမျဉ်းများမရှိဘဲ စကားပြောကာ ပြုမူဆောင်ရွက်သည်။ ပြီးလျှင် အခြားသူများကို လက်လွတ်စပယ် စကားပြော၍ ထင်ရာမြင်ရာ ဝေဖန်ကာ ပြစ်တင်ရှုတ်ချသောလူများသည် ၎င်းတို့ကိုယ်တိုင်သာမက အခြားသူများကိုပါ အကျိုးမရှိစေပေ။

လူတစ်ဦးသည် ဘုရားသခင်၏ ရည်ရွယ်ချက်များနှင့်အညီ ဖြစ်ရန်အလို့ငှာ ဘုရားသခင်ကို ၎င်းတို့၏ ယုံကြည်မှုတွင် မည်သည့် ရည်မှန်းချက်ပန်းတိုင်ကို အလှမ်းမီရမည်ဟူသည်ကို သင်တို့၏ စိတ်နှလုံးများတွင် သိကြသလော။ အလွန်နည်းပါးသော လူတို့သည် ဘုရားသခင်ကို သူ၏ သတ်မှတ်ချက်များနှင့်အညီ လုံးဝ ယုံကြည်နိုင်ကြသည်။ သင်တို့အတွင်းတွင် ပြဿနာများ အလွန်များပြီး ယင်းတို့ကို သင်တို့ သဘောမပေါက်သေးခြင်း ဖြစ်နိုင်ကာ မရှင်းလင်းသေးခြင်း ဖြစ်ကောင်းဖြစ်နိုင်သည်။ ဤအရာက သင်တို့သည် သမ္မာတရားကို နားမလည်သေးကြောင်း၊ သင်တို့ကိုယ်သင်တို့ ပြန်လည်မသုံးသပ်နိုင်သေးကြောင်းနှင့် သင့်အတွင်းတွင် တည်ရှိသည့် အမျိုးမျိုးသော သင်၏ အတွေးများနှင့် သင်၏ သဘာဝနှင့်ဆိုင်သော သွင်ပြင်လက္ခဏာများကို သင် မဖော်ထုတ်ရသေးသည့်အပြင် စိစစ်နိုင်ခြင်း မရှိသေးကြောင်းတို့ကို ပြသပေသည်။ တစ်နေ့နေ့တွင် တရားဒေသနာများစွာ သင်တို့ ကြားပြီးဖြစ်ကာ အတွေ့အကြုံရှိသည့်အခါ သမ္မာတရားကို နားလည်ကြလိမ့်မည်။ ထိုအခါတွင်မှ သင်တို့သည် မိမိကိုယ်ကို အစစ်အမှန် သိနိုင်စွမ်း ရှိကြလိမ့်မည်။ သင်တို့သည် ဘုရားသခင်ကို အမှန်တကယ် ယုံကြည်ကြသော်လည်း သင်တို့၏ ဖောက်ပြန်ပျက်စီးသော စိတ်သဘောထားများကို မဖယ်ရှားကြသေးကြသကဲ့သို့ သင်တို့၏ သဘာဝအတွင်းတွင် အပေါ်ယံဖြစ်သော အမှုအရာများစွာ ရှိနေဆဲဖြစ်သည်။ သင်တို့သည် အဝတ်အစားကောင်းများကို ဝတ်ဆင်လိုဆဲဖြစ်ကာ ကောင်းမွန်သည့် အရာများကို မွေ့လျော်ခံစားလိုကြဆဲ ဖြစ်သည်။ လူအချို့က အဝတ်အစားကောင်းများ ဝတ်ဆင်သည့်အခါ၊ သို့မဟုတ် ဖုန်းအကောင်းစားတစ်ခု ရသည့်အခါ ၎င်းတို့၏ လေသံ ပြောင်းလဲသွားသည်။ အမျိုးသမီးအချို့သည် ဒေါက်မြင့်များကို စီးသည့်အခါ ၎င်းတို့ လမ်းလျှောက်ပုံ ပြောင်းလဲသွားပြီး ၎င်းတို့ အဘယ်သူဖြစ်သည်ကို မသိကြတော့ချေ။ လူတို့က ၎င်းတို့၏ စိတ်နှလုံးများတွင် မည်သည့်အရာများကို ထားရှိပြီး ၎င်းတို့၏ ကောက်ကျစ်ဆိုးယုတ်သော၊ အကျည်းတန်ပြီး အပေါ်ယံဆန်သော အရာများကို မည်သည့် သဘာဝက ထုတ်ဖော်စေသည်ဟူသည်တို့နှင့် ပတ်သက်လာသည့်အခါ လူတို့သည် ၎င်းတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားများနှင့် ၎င်းတို့ ကိုယ်ပိုင် သဘာဝအတွင်းရှိ အမှုအရာများကို သိရှိလာရန် လိုအပ်သည်။ လူတို့အနေဖြင့် ဤဖောက်ပြန်ပျက်စီးသော စိတ်သဘောထားများကို ခံစားနိုင်ကြသော်လည်း မဖြေရှင်းနိုင်ကြချေ။ ၎င်းတို့သည် ယင်းတို့ကို ချုပ်ထိန်းရန်နှင့် ယင်းတို့အား အပြင်ပန်းတွင် ထုတ်ဖော်ခြင်းမရှိဖို့ တားဆီးရန် မိမိတို့ကိုယ်ပိုင် အလိုဆန္ဒကိုသာ မှီခိုအားကိုးနိုင်ကြသည်။ ၎င်းတို့၏ အတွေ့အကြုံများ နက်သည်ထက်နက်လာသည်နှင့်အမျှ ၎င်းတို့၏ သဘာဝနှင့်လည်းကောင်း၊ သမ္မာတရား သွင်ပြင်လက္ခဏာများအားလုံးနှင့်လည်းကောင်း သက်ဆိုင်သော သိမြင်မှု နက်သည်ထက်နက်လာသည်နှင့်အမျှ၊ ပြီးလျှင် ဘုရားသခင်၏ သတ်မှတ်ချက်များကို ၎င်းတို့ တဖြည်းဖြည်း နားလည်ကာ ဝင်ရောက်သည်နှင့်အမျှ လူတို့၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့၏ သဘာဝနှင့်ဆိုင်သော သွင်ပြင်လက္ခဏာများက တဖြည်းဖြည်း စတင်ပြောင်းလဲလေသည်။ အစပထမတွင် ၎င်းတို့၏ မိမိကိုယ်ကိုသိမြင်မှုသည် အလွန် ပေါ့တန်သည်။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ၎င်းတို့ အသိအမှတ်ပြုနိုင်သော်လည်း သမ္မာတရားကို မရှာဖွေနိုင်သကဲ့သို့ မိမိတို့ ဖောက်ပြန်ပျက်စီးမှု၏ အနှစ်သာရကို သိမလာနိုင်ကြပေ။ ၎င်းတို့အနေဖြင့် သိမြင်မှုအနည်းငယ်ကို ဆည်းပူရရှိသည့်အခါ မိမိတို့ကိုယ်ကို ချုပ်ထိန်းလိုကြပြီး ကြိုးစားလုပ်ဆောင်ခြင်းမှတစ်ဆင့် ဇာတိပကတိကို ပုန်ကန်ကာ ရလဒ်များ စွမ်းဆောင် ရရှိလိုကြသည်။ သို့သော် ၎င်းတို့၏ အားထုတ်မှုများက အချည်းနှီးဖြစ်ပြီး ပြဿနာ၏ ရင်းမြစ်ကို ၎င်းတို့ မရိပ်စားမိနိုင်ကြသေးပေ။ နောက်ပိုင်းတွင် သမ္မာတရားကို ၎င်းတို့ အမှန်တကယ် နားလည်လာကြပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို အကုန်အစင် သိရှိကြသည့်အခါ မိမိတို့ကိုယ်ကို စတင် မုန်းတီးကြသည်။ ထိုအချိန်တွင် ၎င်းတို့သည် ဇာတိပတိကို ပုန်ကန်ရာတွင် များစွာ အားထုတ်ရန် မလိုအပ်ကြပေ။ ၎င်းတို့အနေဖြင့် သမ္မာတရားကို တက်ကြွစွာ လက်တွေ့လုပ်ဆောင်နိုင်ကြပြီး စည်းမျဉ်းများအတိုင်း ပြုမူဆောင်ရွက်နိုင်ကြသည်။ တစ်ခါတစ်ရံ သမ္မာတရားကို ၎င်းတို့ အပြည့်အဝ နားမလည်ကြသော်လည်း အနည်းဆုံးအနေဖြင့် ၎င်းတို့၏ အသိတရားနှင့် အသိစိတ်ပေါ် အခြေခံ၍ ၎င်းတို့ ပြုမူဆောင်ရွက်နိုင်ကြလေသည်။ လူတို့သည် ဘုရားသခင်၏ နှုတ်ကပတ်တော်များကို ပထမဆုံး စတင်တွေ့ကြုံကြချိန်တွင် အခက်အခဲများကို အားလုံးက ကြုံရသည်။ သမ္မာတရားကို ၎င်းတို့ နားမလည်ကြသကဲ့သို့ စည်းမျဉ်းများကို ၎င်းတို့၏ အခြေခံအကြောင်းရင်းအဖြစ် သဘောထားရန် မသိကြသောကြောင့် ဤအမှုအရာ သို့မဟုတ် ထိုအမှုအရာအား မည်သို့ လုပ်ဆောင်ရမည်ကို ၎င်းတို့ အမြဲ မေးမြန်းကြပြီး စည်းမျဉ်းစည်းကမ်းများကိုသာ လိုက်နာနိုင်ကြသည်။ ထို့အပြင် လူတို့သည် အပျက်သဘောဆောင်သော အခြေအနေများကြောင့် အမြဲ နှောင့်ယှက်ခြင်းခံရပြီး တစ်ခါတစ်ရံ ရှေ့ဆက်ရမည့်လမ်း မရှိကြချေ။ အပျက်သဘောဆောင်သည့် အခြေအနေများနှင့် ပတ်သက်လာသည့်အခါ လူတို့သည် မိတ်သဟာယမှတစ်ဆင့် ဖြေရှင်း၍ရသည့်အရာများကို မိတ်သဟာယမှတစ်ဆင့် ဖြေရှင်းသင့်သည်။ မိတ်သဟာယမှတစ်ဆင့် ဖြေရှင်း၍မရသည့် အရာများကိုမူ သင် လျစ်လျူရှုနိုင်သည်။ ထိုအစား သင်သည် လက်တွေ့လုပ်ဆောင်ခြင်းနှင့် ဝင်ရောက်ခြင်းအပေါ် ပုံမှန်အတိုင်း အာရုံစိုက်သင့်ပြီး သမ္မာတရားနှင့်ပတ်သက်၍ ပိုမို မိတ်သဟာယပြုသင့်ပေသည်။ တစ်နေ့ သမ္မာတရားကို သင် ရှင်းလင်းစွာ နားလည်ပြီး၊ အမှုအရာများစွာကို ရိပ်စားမိသည့်အချိန်တွင် သင်၏ အပျက်သဘောဆောင်သော အခြေအနေများ အလိုအလျောက် ပျောက်ကွယ်သွားလိမ့်မည်။ ယခုတွင် သင်တို့၏ အိုဟောင်းသည့်၊ အပျက်သဘောဆောင်သော အခြေအနေများ ပျောက်ကွယ်နှင့်လေပြီ မဟုတ်လော။ အနည်းဆုံးအနေဖြင့် သင်တို့သည် ထိုအရာများကို တွေ့ကြုံခံစားရသည်မှာ ယခင်ကထက် နည်းပါးလေသည်။ သမ္မာတရား လိုက်စားခြင်းကို ကြိုးစားလုပ်ဆောင်ခြင်းအပေါ်သာ အာရုံစိုက်လော့။ ပြီးလျှင် သင်၏ ပြဿနာများအားလုံးကို သင် ဖြေရှင်းနိုင်လိမ့်မည်။ သင်၏ ကိုယ်ပိုင် ပြဿနာများကို သင် ဖြေရှင်းနိုင်သည့်အခါ တိုးတက်မှု သင် ပြုလုပ်ပြီးဖြစ်လိမ့်မည်ဖြစ်ကာ သင် ကြီးထွားရင့်ကျက်ပြီးဖြစ်လိမ့်မည်။ လူတို့သည် မိမိတို့၏ ဘဝအပေါ် ရှုမြင်ပုံနှင့် မိမိတို့၏ တည်ရှိခြင်း၏ အဓိပ္ပာယ်နှင့် အခြေခံတို့ လုံးဝ ပြောင်းလဲသွားသည့်နေ့တိုင်အောင် တွေ့ကြုံခံစားသောအခါ ဆိုလိုသည်မှာ ၎င်းတို့သည် မိမိတို့၏ အရိုးတွင်းခြင်ဆီအထိ ပြောင်းလဲသွားပြီး အခြားသူတစ်ဦး ဖြစ်လာသောအခါ ဤသည်မှာ မယုံနိုင်စရာ မဟုတ်လော။ ဤသည်မှာ ကြီးမားသော ပြောင်းလဲမှုတစ်ခု၊ ကမ္ဘာတုန်လှုပ်စေသော ပြောင်းလဲမှုတစ်ခု ဖြစ်သည်။ သင်သည် ကျော်ကြားမှု၊ အဆင့်အတန်း၊ ဥစ္စာဓန၊ သာယာမှုများ သို့မဟုတ် လောက၏ တန်ခိုးနှင့် ဘုန်းအသရေတို့ သင့်ထံ၌ ရှိသည်ဖြစ်စေ၊ မရှိသည်ဖြစ်စေ သင့်အတွက် အရေးမကြီးတော့သည့် အမှတ်တစ်ခုသို့ သင် ရောက်ရှိသည်။ သင်သည် ယင်းတို့အားလုံးကို လွယ်ကူစွာ စွန့်လွှတ်နိုင်သည်။ ထိုအခါမှသာ သင်သည် လူသားတစ်ဦး၏ ပုံသဏ္ဌာန် ရှိသည်ဟု မှတ်ယူခြင်းခံရနိုင်သည်။ အဆုံးတွင် ဘုရားသခင်၏ စုံလင်စေခြင်းခံရမည့် သူများမှာ ဤကဲ့သို့သော လူစုတစ်စု ဖြစ်သည်၊ ၎င်းတို့သည် သမ္မာတရားအတွက် အသက်ရှင်ကြသည်၊ ဘုရားသခင်အတွက် အသက်ရှင်ကြပြီး၊ တရားမျှတသောအရာအတွက် အသက်ရှင်ကြ၏။ ဤသည်မှာ စစ်မှန်သော လူသားတစ်ဦး၏ ပုံသဏ္ဌာန် ဖြစ်သည်။

လူအချို့က “လူသားတစ်ဦးသည် အတိအကျ မည်သည့်အရာ ဖြစ်သနည်း”ဟု မေးလိမ့်မည်။ ယနေ့ခေတ်လူများထဲမှ တစ်ဦးမျှ လူသားများ မဟုတ်ပေ။ ၎င်းတို့ လူသားများ မဟုတ်လျှင် မည်သည့်အရာ ဖြစ်ကြသနည်း။ ၎င်းတို့သည် တိရစ္ဆာန်များ၊ သားရဲများ၊ စာတန်များ သို့မဟုတ် နတ်ဆိုးများ ဖြစ်သည်ဟု သင် ပြောနိုင်သည်။ မည်သို့ဆိုစေ ၎င်းတို့သည် လူသားအရေခွံကို ခြုံရုံမျှခြုံထားသော်လည်း လူသားများဟု ခေါ်ဆို၍ မရပေ။ အဘယ်ကြောင့်ဆိုသော် ၎င်းတို့သည် ပုံမှန် လူ့သဘာဝ မပိုင်ဆိုင်ကြသောကြောင့် ဖြစ်သည်။ ၎င်းတို့ကို တိရစ္ဆာန်များအဖြစ် ခေါ်ခြင်းက အနည်းငယ် နီးစပ်လာသည်။ သို့သော် လူတို့သည် ဘာသာစကား၊ အသိဉာဏ်များနှင့် အတွေးများကို ပိုင်ဆိုင်ကြပြီး သိပ္ပံအတတ်နှင့် ကုန်ထုတ်လုပ်ခြင်းတွင် ပါဝင်လုပ်ဆောင်နိုင်ကြသည်။ ထို့ကြောင့် ၎င်းတို့ကို သာ၍အဆင့်မြင့်သည့် တိရစ္ဆာန်များအဖြစ်သာ သတ်မှတ်၍ရသည်။ သို့သော် လူတို့သည် စာတန်၏ ဖောက်ပြန်ပျက်စီးခြင်းကို အလွန်နက်ရှိုင်းစွာ ခံရပြီးဖြစ်သည်။ ၎င်းတို့သည် အချိန်ကြာမြင့်စွာကတည်းက ၎င်းတို့၏ အသိတရားနှင့် အသိစိတ်တို့ကို ဆုံးရှုံးရပြီးဖြစ်ကာ ဘုရားသခင်ကို ကျိုးနွံနာခံခြင်း သို့မဟုတ် ကြောက်ရွံ့ခြင်း လုံးဝ မရှိကြချေ။ ၎င်းတို့ကို နတ်ဆိုးများနှင့် စာတန်များအဖြစ် ခေါ်ဆိုခြင်းက လုံးဝ သင့်တော်သည်။ အဘယ်ကြောင့်ဆိုသော် ၎င်းတို့၏ သဘာဝသည် စာတန်၏ သဘာဝဖြစ်ပြီး စာတန်ဆန်သော စိတ်သဘောထားများကို ၎င်းတို့ ထုတ်ဖော်ကာ စာတန်ဆန်သော အမြင်များကို ဖော်ပြကြသောကြောင့် ဖြစ်သည်။ ၎င်းတို့ကို နတ်ဆိုးများနှင့် စာတန်များအဖြစ် ခေါ်ခြင်းက သာ၍ သင့်တော်သည်။ လူတို့သည် အလွန်နက်ရှိုင်းစွာ ဖောက်ပြန်ဖျက်ဆီးခြင်းခံရပြီးဖြစ်ကာ ၎င်းတို့တွင် လူသားပုံသဏ္ဌာန် များစွာ မရှိကြချေ။ ၎င်းတို့သည် သားရဲများနှင့် တိရစ္ဆာန်များကဲ့သို့ ဖြစ်ကြသည်။ နတ်ဆိုးများ ဖြစ်ကြသည်။ ယခုအခါတွင် လူတို့သည် တစ်ခု သို့မဟုတ် အခြားတစ်ခု မဟုတ်။ ၎င်းတို့သည် လူသားများနှင့်လည်းကောင်း၊ မကောင်းဆိုးဝါးများနှင့်လည်းကောင်း မဆင်တူကြသကဲ့သို့ စစ်မှန်သည့် လူသားပုံသဏ္ဌာန်လည်း မပိုင်ဆိုင်ကြပေ။ နှစ်များစွာ တွေ့ကြုံပြီးနောက် ရေရှည်ယုံကြည်ခဲ့သူအချို့သည် ဘုရားသခင်နှင့် အကျွမ်းဝင်မှုအနည်းငယ် ရရှိကြပြီး ဘုရားသခင်ကို အနည်းနှင့်အများဆိုသလို အနည်းငယ် နားလည်နိုင်ကြပြီး ဘုရားသခင် စိုးရိမ်သည့် အရာများကို အနည်းနှင့်အများဆိုသလို စိုးရိမ်ကြကာ ဘုရားသခင် စဉ်းစားသည့်အရာများကို အနည်းနှင့်အများဆိုသလို စဉ်းစားကြလေသည်။ ဤသည်မှာ ၎င်းတို့အနေဖြင့် လူသား အသွင်အပြင် အနည်းငယ်ရှိကြကာ တစ်ဝက်တစ်ပျက် ပုံပေါ်သည်ဟု ဆိုလိုသည်။ ယုံကြည်သူသစ်များသည် ပြစ်တင်ဆုံးမခြင်းနှင့် တရားစီရင်ခြင်း သို့မဟုတ် ပြုပြင်ခြင်းများစွာကို မတွေ့ကြုံကြသေးပေ။ ၎င်းတို့သည် သမ္မာတရားများစွာကိုလည်း မကြားရသေးပေ။ ဘုရားနှုတ်ကပတ်တော်များကိုသာ ၎င်းတို့ ဖတ်ရှုသော်လည်း စစ်မှန်သည့် အတွေ့အကြုံ မပိုင်ဆိုင်ကြပေ။ အကျိုးဆက်အနေဖြင့် ၎င်းတို့ အလွန် စံမမီပေ။ လူတစ်ဦး၏ အတွေ့အကြုံ အတိမ်အနက်က ၎င်းတို့ မည်မျှ ပြောင်းလဲသည်ကို ဆုံးဖြတ်သည်။ ဘုရားနှုတ်ကပတ်တော်များကို သင် တွေ့ကြုံမှုနည်းပါးလေ သမ္မာတရားကို နားလည်မှု နည်းပါးလေ ဖြစ်လိမ့်မည်။ သင့်ထံတွင် အတွေ့အကြုံ လုံးဝ မရှိလျှင် သင်သည် ပကတိအတိုင်း၊ အသက်ရှင်သော စာတန်ဖြစ်ပြီး နတ်ဆိုးတစ်ကောင် စစ်စစ် ဖြစ်သည်။ ဤအရာကို သင် ယုံကြည်သလော။ ထိုစကားများကို တစ်နေ့တွင် သင် နားလည်လိမ့်မည်။ ယခုတွင် လူကောင်းတစ်ဦးတလေ ရှိသလော။ လူတို့တွင် လူသားပုံသဏ္ဌာန် မရှိလျှင် ၎င်းတို့ကို လူသားများဟု ငါတို့ အဘယ်သို့ ခေါ်နိုင်သနည်း။ ၎င်းတို့ကို လူကောင်းများအဖြစ် ခေါ်ခြင်းသည် သာ၍ပင် စဉ်းစားစရာ မလိုပေ။ ၎င်းတို့တွင် လူသား ကိုယ်ထည်ခွံသာရှိသော်လည်း လူသား အနှစ်သာရ မရှိကြပေ။ ၎င်းတို့ကို လူအရေခြုံထားသည့် သားရဲများဟု ခေါ်ခြင်းက ချဲ့ကားခြင်း ဖြစ်မည် မဟုတ်ပေ။ တစ်စုံတစ်ဦးသည် ဘုရားသခင်၏ အမှုတော်ကို တွေ့ကြုံခြင်းမှတစ်ဆင့် လူသားပုံသဏ္ဌာန်ရှိသည့် လူတစ်ဦးဖြစ်လာလိုလျှင် ဘုရားနှုတ်ကပတ်တော်များ၏ ဖော်ထုတ်ခြင်း၊ ပြစ်တင်ဆုံးမခြင်းနှင့် တရားစီရင်ခြင်းတို့ကို ဖြတ်သန်းရမည်။ ထိုအခါတွင်မှ နောက်ဆုံးတွင် ပြောင်းလဲမှုကို ၎င်းတို့ ရရှိကြလိမ့်မည်ဖြစ်သည်။ ဤသည်မှာ လမ်းကြောင်းဖြစ်၏။ ဘုရားသခင်က ဤအရာကို မလုပ်ဆောင်လျှင် လူတို့က ပြောင်းလဲနိုင်မည် မဟုတ်ပေ။ ဘုရားသခင်သည် ဤသို့ နည်းနည်းချင်း ပြုမူဆောင်ရွက်ရမည်ဖြစ်သည်။ လူတို့သည် တရားစီရင်ခြင်း၊ ပြစ်တင်ဆုံးမခြင်းနှင့် အဆက်မပြတ် ပြုပြင်ခြင်းတို့ကို တွေ့ကြုံရမည်ဖြစ်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများအား ၎င်းတို့ ထုတ်ဖော်သည့် နည်းလမ်းများကို ဖော်ထုတ်ရမည်ဖြစ်သည်။ လူတို့သည် မိမိတို့ကိုယ်ကို ဆင်ခြင်သုံးသပ်ပြီး သမ္မာတရားကို နားလည်သည့်အခါမှသာ လမ်းကြောင်းမှန်ပေါ် အစပြုနိုင်သည်။ လူတို့က ခိုင်မာစွာ ရပ်တည်နိုင်ခြင်းငှာ သေချာမှုအချို့ ရှိကြသည်မှာ အတွေ့အကြုံနှင့် သမ္မာတရားအချို့ကို နားလည်လာသည့် အချိန်ကာလတစ်ခုနောက်တွင်သာ ဖြစ်သည်။ သင်တို့အားလုံးသည် ဝိညာဉ်ရင့်ကျက်မှုတွင် အလွန် သေးငယ်နေဆဲဖြစ်သည်ကို ငါ မြင်ရသည်။ သင်တို့သည် အလွန်နည်းပါးသည့် သမ္မာတရားကို သိနားလည်ကြပြီး သင်တို့၏ တာဝန်များကို လုံလောက်စွာ မထမ်းဆောင်နိုင်ကြပေ။ သင်တို့၏ တာဝန်များတွင် သင်တို့သည် မိမိတို့ကိုယ်ကို အလွန်တက်ကြွစွာ အလုပ်များစေပုံရကြသော်လည်း အမှန်တွင် သင်တို့အားလုံးသည် အန္တရာယ်ရောက်တော့မည့်ဆဲဆဲတွင် ရှိကြသည်။ သင်တို့အနေဖြင့် သမ္မာတရား စစ်မှန်မှုများတစ်ခုမျှ ပိုင်ဆိုင်သည်ကို ငါ မမြင်နိုင်သကဲ့သို့ သမ္မာတရားကို လိုက်စားသောလူများ ဟုတ်မဟုတ်ဟူသည်ကို ပြောရန် ခက်ခဲသည်။ ဤအရာက သင့်ကို ကြီးမားသည့် အန္တရာယ်တွင် ရှိစေသည်။ ငါသည် ဤကဲ့သို့သော စကားများကို အကြိမ်များစွာ ပြောဆိုပြီးဖြစ်သော်လည်း ထိုစကားများက မည်သည့်အရာ ဆိုလိုသည်ကို လူများစွာက နားမလည်ကြပေ။ လူအချို့က “ကျွန်ုပ်သည် ယခု ဘုရားသခင်ကို ကျွန်ုပ်၏ ယုံကြည်မှုတွင် စိတ်ထက်သန်မှုများစွာရှိသည်။ ကျွန်ုပ် မှောက်မှားမည်မဟုတ်၊ သို့မဟုတ် လမ်းပျောက်မည် မဟုတ်ပါ။ ဘုရားသခင်က ကျွန်ုပ်ကို များစွာသော ကျေးဇူးတော်ဖြင့် ဆက်ဆံသည်၊ ကျွန်ုပ် မည်သည့်အန္တရာယ်မျှ မရှိပါ”ဟု ပြောကြသည်။ ဘုရားသခင်က လူတိုင်းကို ကျေးဇူးတော်ဖြင့် ဆက်ဆံပြီး ၎င်းတို့ကို ကွယ်ကာသည်။ သို့သော် သင်သည် သမ္မာတရား စစ်မှန်မှုများထဲသို့ မဝင်ရောက်သေးသောကြောင့် သင်သည် ပင်ကိုအားဖြင့် အန္တရာယ်ရှိပေသည်။ စမ်းသပ်မှုများနှင့် ရင်ဆိုင်ရသည့်အခါ သင် ခိုင်ခိုင်မာမာ ရပ်တည်နိုင်လိမ့်မည်ဟု သင် အာမခံနိုင်သလော။ မည်သည့် လူကမျှ ဤအာမခံမှုမျိုးကို မပေးဝံ့ပေ။ လူများစွာတို့သည် စကားများနှင့် အယူဝါဒအချို့ကိုသာ ပြောဆိုနိုင်ကြသည်။ ဤအရာက ၎င်းတို့အနေဖြင့် သမ္မာတရားကို နားလည်သည်ဟု မဆိုလိုသကဲ့သို့ စစ်မှန်သော ဝိညာဉ်ရင့်ကျက်မှု ရှိသည်ဟု သေချာပေါက် မဆိုလိုသည့်တိုင် ၎င်းတို့ ရှိလုနီးပါးဖြစ်ပြီးဖြစ်သည်ဟု တွေးထင်ကြသည်။ လူတစ်ဦးသည် ထိုသို့သောအရာကို ပြောဆိုနိုင်လျှင် ၎င်းတို့ အလွန်စံမမီကြောင်းကို ပြပေသည်။ သမ္မာတရား စစ်မှန်မှုများကို မပိုင်ဆိုင်သည့် လူတိုင်းသည် အန္တရာယ်ချောက်ကမ်းပါးစွန်းတွင် အသက်ရှင်နေပေသည်။ ဤသည်မှာ လုံးဝ မှန်ကန်ပေသည်။

ကောက်နုတ်ချက် (၄၈)

ဘုရားသခင်ကို ယုံကြည်သူများထဲမှ မည်ကဲ့သို့သောလူမျိုးသည် ကယ်တင်ခြင်းခံရဖို့ အလားအလာအနည်းဆုံးဖြစ်သနည်း၊ ထို့အပြင် မည်သည့်သဘာဝမျိုးက ပျက်စီးခြင်းသို့ ဦးတည်ဖို့ အလားအလာအများဆုံး ဖြစ်သနည်း။ ဤသည်ကို သင်တို့ ရှင်းလင်းပြတ်သားစွာ မြင်သလော။ လူတစ်ဦးသည် ခေါင်းဆောင်တစ်ဦးဖြစ်သည်ဖြစ်စေ သို့မဟုတ် နောက်လိုက်တစ်ဦးဖြစ်သည်ဖြစ်စေ လူသား၏ ဖြစ်နေကျ သဘာဝမှာ အဘယ်နည်း။ လူသားသဘာဝအတွင်းရှိ ဖြစ်နေကျ အခြေခံသဘောတရားမှာ ဘုရားသခင်ကို သစ္စာဖောက်ခြင်းဖြစ်သည်။ လူတစ်ဦးချင်းစီတိုင်းသည် ဘုရားသခင်ကို သစ္စာဖောက်နိုင်စွမ်းရှိသည်။ ဘုရားသခင်ကို သစ္စာဖောက်ခြင်းဟူသည်မှာ အဘယ်နည်း။ ယင်း၏သရုပ်သကန်များမှာ မည်သည်တို့နည်း။ ဘုရားသခင်အပေါ် ယုံကြည်ခြင်းကို ရပ်တန့်လိုက်သောသူများသာ သူ့ကို သစ္စာဖောက်သူများ ဖြစ်ကြသလော။ လူသား၏အနှစ်သာရက မည်သည့်အရာဖြစ်သည်ကို လူများသည် နားလည်ရမည်၊ ပြီးလျှင် ယင်း၏အရင်းခံအကြောင်းရင်းကို နားလည်သဘောပေါက်ရမည်။ သင်၏ဒေါသဖြင့် ဝုန်းဒိုင်းကြဲခြင်း၊ အပြစ်အနာအဆာများ၊ ဆိုးသောအလေ့အထများ၊ သို့မဟုတ် သွန်သင်ဆုံးမမှု မရှိခြင်းတို့အားလုံးသည် အပေါ်ယံအချက်များမျှသာ ဖြစ်ကြသည်။ အကယ်၍ သင်သည် ဤအသေးအဖွဲအရာများကိုသာ အစဉ်သဖြင့် ဖက်တွယ်နေပါက၊ စည်းမျဉ်းစည်းကမ်းများကို မဆင်မခြင် ကျင့်သုံးပြီး မည်သည့်အရာကို မုချလိုအပ်သည်ကို နားလည်သဘောပေါက်ဖို့ ပျက်ကွက်ပါက၊ သင်၏သဘာဝရှိ ရှိရင်းစွဲအရာများကို ထိုအတိုင်းထားပြီး သင်၏ဖောက်ပြန်ပျက်စီးသော စိတ်သဘောထားကို မဖြေရှင်းပါက သင်သည် နောက်ဆုံးတွင် လမ်းကြောင်းမှ သွေဖည်နေဆဲပင် ဖြစ်လိမ့်မည်ဖြစ်ပြီး ဘုရားသခင်ကို ခုခံခြင်းဖြင့်သာ အဆုံးသတ်သွားလိမ့်မည်။ လူများသည် ဘုရားသခင်ကို အချိန်မရွေး၊ နေရာမရွေး သစ္စာဖောက်နိုင်သည်၊ ဤသည်မှာ ပြင်းထန်လေးနက်သော ပြဿနာတစ်ခုဖြစ်သည်။ ခဏတာဖြစ်ဖြစ် ဘုရားသခင်ကို ချစ်သောစိတ်နှလုံး သင့်တွင် အနည်းငယ် ရှိကောင်းရှိမည်၊ စိတ်အားထက်သန်စွာ သင့်ကိုယ်သင် ဘုရားသခင်အတွက် အသုံးခံကောင်းခံမည်၊ ထို့ပြင် သစ္စာစောင့်သိခြင်းအနည်းငယ်ဖြင့် သင်၏တာဝန်များကို ထမ်းဆောင်ကောင်း ထမ်းဆောင်မည်၊ သို့မဟုတ် ဤအချိန်ကာလအတောအတွင်း သင့်တွင် လုံးဝပုံမှန်ဖြစ်သော အသိစိတ်နှင့် အသိတရား ရှိကောင်းရှိမည်။ သို့သော် လူများသည် တည်ငြိမ်မှုမရှိဘဲ ပြောင်းလဲလွယ်ကြသည်၊ အဖြစ်အပျက်တစ်ခုကြောင့် အချိန်မရွေး၊ နေရာမရွေး ဘုရားသခင်ကို ခုခံပြီး သစ္စာဖောက်နိုင်စွမ်းရှိသည်။ ဥပမာအနေဖြင့် လူတစ်ဦးသည် ၎င်း၏တာဝန်ကို ထမ်းဆောင်ရာတွင် လုံးဝပုံမှန်ဖြစ်သော အသိစိတ်ကို ပိုင်ဆိုင်နိုင်သည်၊ သန့်ရှင်းသောဝိညာဉ်တော်၏ အမှုတော်၊ လက်တွေ့ကျသောအတွေ့အကြုံ၊ ဝန်တာတစ်ခုနှင့် သစ္စာစောင့်သိခြင်းတို့ ရှိနိုင်သည်။ သို့သော် ၎င်း၏ယုံကြည်ခြင်းက အထူးသဖြင့် အားကောင်းရုံသာ ရှိသေးသောအခါတွင် ၎င်း ကိုးကွယ်သော အန္တိခရစ်တစ်ဦးကို ဘုရားအိမ်တော်က နှင်ထုတ်သဖြင့် ၎င်းတွင် အယူအဆများရှိစပြုလာသည်။ ၎င်းသည် ချက်ချင်းဆိုသလို အပျက်သဘောဆောင်လာသည်၊ ၎င်း၏အလုပ်အတွက် စိတ်အားထက်သန်မှုပျောက်ဆုံးကုန်သည်၊ ၎င်း၏တာဝန်ကို ဝတ်ကျေတမ်းကျေသာ ထမ်းဆောင်တော့သည်၊ ဆုမတောင်းချင်တော့ဘဲ “အဘယ်ကြောင့် ဆုတောင်းရမည်နည်း။ ထိုမျှကောင်းမွန်သော လူတစ်ဦး နှင်ထုတ်ခံရလျှင် မည်သူသည် ကယ်တင်ခြင်းခံရနိုင်မည်နည်း။ ဘုရားသခင်သည် လူများကို ဤသို့ မဆက်ဆံသင့်ပါ” ဟူ၍ စောဒကတက်သည်။ ၎င်း၏စကားလုံးများ၏ သဘာဝက အဘယ်နည်း။ အဖြစ်အပျက်တစ်ခုဖြစ်ရုံဖြင့် ၎င်း၏ လိုအင်ဆန္ဒများနှင့် မကိုက်ညီတော့ပေ၊ ပြီးလျှင် ၎င်းသည် ဘုရားသခင်အပေါ် ဝေဖန်သုံးသပ်သည်။ ဤသည်မှာ ဘုရားသခင်ကို သစ္စာဖောက်ခြင်း၏ သရုပ်သကန်တစ်ခုမဟုတ်လော။ လူများသည် အချိန်မရွေး၊ နေရာမရွေး ဘုရားသခင်ထံမှ သွေဖည်သွားနိုင်သည်။ အခြေအနေအချို့ကို တွေ့ကြုံလိုက်ရာတွင် ၎င်းတို့သည် အယူအဆများ စိတ်ကူးများဖြစ်ပေါ်ကောင်း ဖြစ်ပေါ်လာနိုင်ပြီး ဘုရားသခင်ကို ပြစ်တင်ရှုတ်ချကြသည်။ ဤသည်မှာ ဘုရားသခင်ကို သစ္စာဖောက်ခြင်း၏ သရုပ်သကန်တစ်ခုမဟုတ်လော။ ဤသည်မှာ အရေးကြီးလေသည်။ ယခုအခါတွင် ဘုရားသခင်နှင့်ပတ်သက်၍ သင့်တွင် အယူအဆတစ်စုံတစ်ရာမရှိဘဲ သူ့ကို ကျိုးနွံနာခံနိုင်သည်ဟု သင်တွေးကောင်းတွေးနိုင်သည်၊ သို့သော် သင် တစ်ခုခုမှားယွင်းလုပ်မိပြီး ရုတ်တရက် ပြင်းပြင်းထန်ထန် ပြုပြင်ခြင်းကို ခံရပါက သင်သည် ကျိုးနွံနာခံနိုင်ဦးမည်လော။ ဖြေရှင်းချက်တစ်ခုအတွက် သမ္မာတရားကို သင်ရှာဖွေနိုင်သလော။ အကယ်၍ သင်သည် ကျိုးနွံနာခံနိုင်ခြင်း မရှိပါက သို့မဟုတ် သင်၏ပုန်ကန်လိုခြင်းပြဿနာကို ဖြေရှင်းဖို့ သမ္မာတရားကို မရှာနိုင်ပါက ဘုရားသခင်ကို သင်သစ္စာဖောက်နိုင်သည့် အခွင့်အရေးတစ်ခု ရှိသေးသည်။ “ဘုရားသခင်အပေါ် ကျွန်ုပ် မယုံကြည်တော့ပါ” ဟူ၍ သင်အမှန်တကယ် ပြောနိုင်ခဲ့မည် မဟုတ်သော်လည်း ထိုအခိုက်အတန့်တွင် သင်၏စိတ်နှလုံးသည် သူ့ကို သစ္စာဖောက်ပြီးဖြစ်သည်။ လူ့သဘာဝက အတိအကျ မည်သည့်အရာဖြစ်သည်ကို သင်သည် ရှင်းလင်းပြတ်သားစွာ မြင်ရမည်။ ဤသဘာဝ၏အနှစ်သာရက သစ္စာဖောက်ခြင်းဖြစ်သလော။ အလွန်နည်းပါးသည့်လူများသာ လူ့သဘာဝအနှစ်သာရကို ရှင်းလင်းပြတ်သားစွာ မြင်နိုင်သည်။ အခြားသူများတွင် လူ့သဘာဝ မရှိကြစဉ်တွင် လူအချို့တွင် အသိတရားအနည်းငယ်နှင့် အတော်ကောင်းမွန်သော လူ့သဘာဝရှိကြသော်လည်း တစ်ဦးတစ်ယောက်၏ လူ့သဘာဝက ကောင်းသည်ဖြစ်စေ၊ ဆိုးသည်ဖြစ်စေ၊ ၎င်းတို့၏အစွမ်းအစက ကောင်းသည်ဖြစ်စေ၊ ညံ့ဖျင်းသည်ဖြစ်စေ ဖြစ်လေ့ရှိသည့် အကြောင်းရင်းမှာ ၎င်းတို့အားလုံးသည် ဘုရားသခင်ကို သစ္စာဖောက်နိုင်ကြသည် ဟူ၍ဖြစ်သည်။ လူ့သဘာဝမှာ အခြေခံအားဖြင့် ဘုရားသခင်ကို သစ္စာဖောက်သည့်သဘာဝဖြစ်သည်။ “စာတန်အားဖြင့် ဖောက်ပြန်ပျက်စီးသည့် လူများသည် သဘာဝအရ ဘုရားသခင်ကို သစ္စာဖောက်ကြသောကြောင့် ၎င်းနှင့်ပတ်သက်၍ ကျွန်ုပ် ဘာမျှမတတ်နိုင်သော်လည်း တဖြည်းဖြည်းတော့ ပြောင်းလဲနိုင်သည်” ဟု သင်တို့ တွေးလေ့ရှိကြသည်။ ယခု ဤအတိုင်း သင်တို့ ထင်နေကြဆဲဖြစ်သလော။ သို့ဆိုလျှင် ငါ့ကို ပြောလော့။ လူတစ်ဦးသည် ဖောက်ပြန်ပျက်စီးခြင်းမရှိဘဲ ဘုရားသခင်ကို သစ္စာဖောက်နိုင်သလော။ ဖောက်ပြန်ပျက်စီးခြင်းမရှိဘဲ လူများသည် ဘုရားသခင်ကို သစ္စာဖောက်နိုင်သေးသည်။ ဘုရားသခင်က လူသားကို ဖန်ဆင်းခဲ့သောအချိန်က သူသည် ၎င်းတို့အား လွတ်လပ်သောစိတ်ဆန္ဒကို ပေးခဲ့သည်။ လူသားများသည် အထူးသဖြင့် နုနယ်သည်။ ဘုရားသခင်ထံ တိုးဝင်ချဉ်းကပ်ဖို့ မွေးရာပါ လိုအင်ဆန္ဒကို ၎င်းတို့ မပိုင်ဆိုင်ကြပါ၊ ပြီးလျှင် “ဘုရားသခင်သည် ကျွန်ုပ်တို့၏ ဖန်ဆင်းရှင်ဖြစ်ပြီး ကျွန်ုပ်တို့သည် ဖန်ဆင်းခံများဖြစ်ကြသည်” ဟု ပြောကြသည်။ လူများတွင် ထိုကဲ့သို့သော အမြင်သဘောထားမျိုးမရှိကြပေ။ ၎င်းတို့တွင် သဘာဝအားဖြင့် သမ္မာတရားမရှိကြသကဲ့သို့ ၎င်းတို့အတွင်းတွင် ဘုရားသခင်ကို ကိုးကွယ်ခြင်းနှင့် စပ်လျဉ်းသည့် အရာတစ်ခုတလေလည်း မရှိပေ။ ဘုရားသခင်က လူသားများကို တွေးဖို့ ခွင့်ပြုပေးရင်း ၎င်းတို့ကို လွတ်လပ်သောစိတ်ဆန္ဒကို ပေးခဲ့သော်လည်း လူများက သမ္မာတရားကို လက်မခံကြပေ။ ဘုရားသခင်ကို လုံးဝ မသိကြဘဲ သူ့ကို မည်သို့ကျိုးနွံနာခံပြီး ကိုးကွယ်ရမည်ကို နားမလည်ကြပေ။ ဤအရာများသည် လူသားများထံတွင် မရှိသောကြောင့် ဖောက်ပြန်ပျက်စီးခြင်း မရှိလျှင်ပင် ဘုရားသခင်ကို သင် သစ္စာဖောက်နိုင်ဆဲဖြစ်၏။ သင်သည် ဘုရားသခင်ကို သစ္စာဖောက်နိုင်သည်ဟု အဘယ်ကြောင့်ဆိုသနည်း။ သင့်ကို စုံစမ်းသွေးဆောင်ဖို့ စာတန်လာသောအခါ သင်သည် စာတန်နောက်သို့လိုက်ပြီး ဘုရားသခင်ကို သစ္စာဖောက်သည်။ သင့်ကို ဘုရားသခင်က ဖန်ဆင်းထားသော်လည်း သူ့နောက်သို့ လိုက်ရမည့်အစား စာတန်နောက်သို့ လိုက်သည်။ ဤသည်က သင့်ကို သစ္စာဖောက်တစ်ဦး ဖြစ်စေသည်မဟုတ်လော။ သစ္စာဖောက်တစ်ဦးဆိုသည်မှာ အဓိပ္ပာယ် ဖွင့်ဆိုချက်အရ သစ္စာဖောက်သော လူတစ်ယောက်ဖြစ်သည်။ ဤအရာ၏ အနှစ်သာရကို သင်အပြည့်အဝ နားလည်သလော။ ထို့ကြောင့် လူများသည် ဘုရားသခင်ကို အချိန်မရွေး၊ နေရာမရွေး သစ္စာဖောက်နိုင်သည်။ ဘုရားသခင်၏ နိုင်ငံတော်တွင်လည်းကောင်း၊ သူ၏ အလင်းအောက်တွင်လည်းကောင်း ၎င်းတို့ လုံးလုံး နေထိုင်သောအချိန်၊ စာတန်၏အရာအားလုံး ပျက်စီးသွားသောအချိန်နှင့် ၎င်းတို့ကို အပြစ်တရားအထဲသို့ စုံစမ်း‌သွေးဆောင်သည့်အရာ သို့မဟုတ် ဆွဲဆောင်သိမ်းသွင်းသည့်အရာ တစ်ခုတလေ မရှိတော့သည့်အချိန်မှသာ လူများသည် ဘုရားသခင်ကို သစ္စာမဖောက်ကြတော့မည်ဖြစ်သည်။ အကယ်၍ လူများကို အပြစ်တရားထဲသို့ ဆွဲဆောင်သိမ်းသွင်းသည့်တစ်ခုခု ရှိနေသေးပါက ထိုအခါတွင် ၎င်းတို့သည် ဘုရားသခင်ကို သစ္စာဖောက်နိုင်ကြဦးမည်။ ထို့ကြောင့် လူသားများသည် အသုံးမကျသော အရာများဖြစ်ကြသည်။ အချို့သော စကားများနှင့် အယူဝါဒများကို သင်က စကားကြောရှည်လေပန်းနိုင်ရုံဖြင့် သင်သည် သမ္မာတရားအချို့ကို နားလည်ပြီး ဘုရားသခင်ကို သစ္စာမဖောက်နိုင်ကြောင်း၊ ရွှေ သို့မဟုတ် ငွေကဲ့သို့၊ ကြေး သို့မဟုတ် သံကဲ့သို့ မဟုတ်လျှင်ပင် မြေထည်ပစ္စည်းထက် ပို၍အဖိုးတန်သည်ဟု အနည်းဆုံး သင့်ကို ယူဆသင့်ကြောင်း သင်ထင်နေနိုင်သည်။ သို့သော် သင်သည် သင့်ကိုယ်သင် ပိုလွန်၍ ခန့်မှန်းနေခြင်းဖြစ်သည်။ လူသားများသည် အမှန်တကယ် မည်သည့်အရာ ဖြစ်သည်ဆိုသည်ကို သင်သိသလော။ လူများသည် ဘုရားသခင်ကို အချိန်မရွေး၊ နေရာမရွေး သစ္စာဖောက်နိုင်သည်၊ ၎င်းတို့သည် တစ်ပြားမျှပင် မထိုက်တန်ချေ။ ဘုရားသခင် ပြောခဲ့သကဲ့သို့ပင် လူသားများသည် အသုံးမကျသော အကောင်ယုတ်များ လူ့တိရစ္ဆာန်များ ဖြစ်ကြသည်။ သို့သော် လူများသည် ၎င်းတို့၏စိတ်နှလုံးများထဲတွင် ဤအတိုင်း မတွေးကြပေ။ “ငါသည် အသုံးမကျသော အကောင်ယုတ်ဖြစ်သည်ဟု ငါမထင်ပါ။ ဤကိစ္စကို ငါ အဘယ်ကြောင့် မရိပ်စားမိနိုင်သနည်း။ ယင်းကို ငါ အဘယ်သို့များ မတွေ့ကြုံရသေးသနည်း။ ဘုရားသခင်၌ ငါ၏ ယုံကြည်လက်ခံမှုသည် ရိုးသားစစ်မှန်သည်။ ငါ့ထံတွင် ယုံကြည်ခြင်း ရှိသောကြောင့် ဘုရားသခင်ကို ငါ သစ္စာမဖောက်နိုင်ပါ။ ဘုရာနှုတ်ကပတ်တော်များအားလုံးသည် သမ္မာတရားဖြစ်သော်လည်း ‘လူများသည် ဘုရားသခင်ကို အချိန်မရွေး၊ နေရာမရွေး သစ္စာဖောက်နိုင်သည်’ ဟူသည့် စကားရပ်ကို ငါနားကိုမလည်နိုင်ပါ။ ငါသည် ဘုရားသခင်၏ ချစ်ခြင်းကို မြင်ပြီးဖြစ်သည်။ သူ့ကိုအချိန်မရွေး သစ္စာဖောက်ခြင်းမျိုး မည်သည့်အခါမျှ မရှိနိုင်ပါ” ဟု ၎င်းတို့ ထင်ကြသည်။ ဤသည်မှာ လူများက ၎င်းတို့၏စိတ်နှလုံးများထဲတွင် အမှန်တကယ် တွေးသည့်အရာဖြစ်သည်၊ သို့သော် ဘုရားနှုတ်ကပတ်တော်များမှာ အဖြစ်မှန်များ ဖြစ်ကြသည်၊ ၎င်းတို့ကို အခြေအမြစ်မရှိဘဲ လုပ်ကြံပြောခြင်း မဟုတ်ပေ။ ကိစ္စတိုင်းကို သင်တို့အား အတိအလင်း လက်ခံယုံကြည်စေလျက် သင်တို့အတွက် ထင်ရှားအောင်လုပ်ပြီးဖြစ်သည်။ ဤနည်းအားဖြင့်သာ သင်တို့သည် သင်တို့၏ဖောက်ပြန်ပျက်စီးခြင်းကို မှတ်မိနိုင်လိမ့်မည်ဖြစ်ပြီး သစ္စာဖောက်ခြင်းပြဿနာကို ဖြေရှင်းနိုင်လိမ့်မည်။ နိုင်ငံတော်တွင် သစ္စာဖောက်ခြင်း ရှိလိမ့်မည်မဟုတ်ပေ။ လူများသည် စာတန်၏ ထိန်းချုပ်မှုအောက်တွင် မဟုတ်ဘဲ ဘုရားသခင်၏ အုပ်စိုးမှုအောက်တွင် နေထိုင်ကြသောအခါ ၎င်းတို့သည် အစစ်အမှန် လွတ်လပ်ကြသည်။ ထိုအခါတွင် ဘုရားသခင်ကို သစ္စာဖောက်ခြင်းအကြောင်း စိုးရိမ်ပူပန်ဖို့ လိုအပ်လိမ့်မည်မဟုတ်ပေ။ ထိုကဲ့သို့သော စိုးရိမ်ပူပန်ခြင်းမျိုးသည် မလိုအပ်ပါ၊ မလိုလားအပ်ပေ။ အနာဂတ်တွင် သင်တို့၌ ဘုရားသခင်ကို သစ္စာဖောက်မည့်အရာ တစ်ခုမျှ မရှိတော့ကြောင်းကို ကြေညာနိုင်သော်လည်း ယခုတွင်မူကား ဤသို့ မလုပ်နိုင်သေးပေ။ အကြောင်းမှာ လူများတွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့် ၎င်းတို့သည် ဘုရားသခင်ကို အချိန်မရွေး သစ္စာဖောက်နိုင်သည်။ အချို့အခြေအနေများ ရှိခြင်းက သစ္စာဖောက်ခြင်းဆီသို့ ဦးတည်သွားစေခြင်းနှင့် အချို့သောအခြေအနေများ သို့မဟုတ် အကျပ်ကိုင်မှုသာမရှိလျှင် သင်သည် ဘုရားသခင်ကို သစ္စာဖောက်လိမ့်မည် မဟုတ်ခြင်းတို့ မဟုတ်ပေ။ အကျပ်ကိုင်မှုမရှိလျှင်ပင် သင်သည် သူ့ကို သစ္စာဖောက်နိုင်သေးသည်။ ဤသည်မှာ လူသား၏ ဖောက်ပြန်ပျက်စီးသော အနှစ်သာရနှင့်ဆိုင်သော ပြဿနာတစ်ခု၊ လူ့သဘာဝ၏ ပြဿနာတစ်ခုဖြစ်သည်။ သင်သည် ယခု မည်သည့်အရာကိုမျှ မတွေးဘဲ သို့မဟုတ် မလုပ်ဘဲ နေလျှင်ပင် သင့်သဘာဝ၏စစ်မှန်မှုက အမှန်တကယ် တည်ရှိနေပြီး မည်သူတစ်ဦးတစ်ယောက်ကမျှ အမြစ်ပြတ် သုတ်သင်ရှင်းလင်းနိုင်မည် မဟုတ်ပေ။ သင်၏ အတွင်းတွင် ဘုရားသခင်ကို သစ္စာဖောက်ခြင်း သဘာဝရှိသည့်အတွက် သူသည် သင်၏ စိတ်နှလုံးထဲတွင် မရှိပေ။ သင့်စိတ်နှလုံး၏ နက်ရှိုင်းရာတွင် ဘုရားသခင်အတွက် နေရာမရှိသကဲ့သို့ သမ္မာတရား၏ တည်ရှိခြင်းလည်း မရှိပေ။ သို့ဖြစ်၍ သင်သည် ဘုရားသခင်ကို အချိန်မရွေး နေရာမရွေး သစ္စာဖောက်နိုင်သည်။ ကောင်းကင်တမန်များသည် မတူကွဲပြားသည်။ ၎င်းတို့တွင် ဘုရားသခင်၏ စိတ်သဘောထား သို့မဟုတ် အနှစ်သာရ မရှိကြလင့်ကစား အထူးသဖြင့် သူ့ကို အစေခံမှုပေးဖို့အတွက်၊ နေရာတိုင်းတွင် သူ၏အမိန့်များကို ဆောင်ရွက်ဖို့အတွက် ၎င်းတို့ကို သူက ဖန်ဆင်းထားခဲ့သောကြောင့် ၎င်းတို့သည် ဘုရားသခင်ထံ လုံးဝ ကျိုးနွံနာခံနိုင်ကြသည်။ ဘုရားသခင်က ၎င်းတို့ကို လုံးလုံးလျားလျား ပိုင်ဆိုင်သည်။ လူသားများအတွက်မူ သူ့ကို ကိုးကွယ်ရန် စွမ်းရည်ဖြင့် ၎င်းတို့ကို မပြင်ဆင်ပေးဘဲ ကမ္ဘာမြေကြီးပေါ်တွင် ၎င်းတို့ နေထိုင်ဖို့ ဘုရားသခင်က ရည်ရွယ်ခဲ့သည်။ ဤအကြောင်းကြောင့် လူသားများသည် ဘုရားသခင်ကို သစ္စာဖောက်ပြီး ခုခံနိုင်ကြသည်။ ဤသည်က လူသားများကို မည်သူမဆိုက အသုံးချနိုင်ပြီး ယှဉ်ပြိုင်နိုင်သည်ကို သက်သေပြသည်။ ၎င်းတို့တွင် မိမိတို့ကိုယ်တိုင်အပေါ် အချုပ်အခြာအာဏာ ကိုင်စွဲခြင်းမရှိပေ။ လူသားများသည် ထိုကဲ့သို့သောသတ္တဝါများ ဖြစ်ကြသည်။ လုံးလုံးလျားလျား ဂုဏ်သိက္ခာကင်းမဲ့ကြပြီး အသုံးမကျကြပေ။

လူသား၏ သစ္စာဖောက်တတ်သည့်သဘာဝကို ဘုရားသခင်က ထုတ်ဖော်သည်။ ဤသို့ဖြင့် လူများသည် ဤကိစ္စအပေါ်တွင်လည်းကောင်း၊ မိမိတို့ကိုယ်ကိုအပေါ်တွင်လည်းကောင်း စစ်မှန်သော နားလည်ခြင်းတစ်ခု ရှိနိုင်သည်။ မည်သည့်ကိစ္စများတွင် ဘုရားသခင်ကို သူတို့ သစ္စာဖောက်နိုင်သည်နှင့် ဘုရားသခင်ကို သစ္စာဖောက်ခြင်းသို့ ဦးတည်သွားနိုင်သည့် မည်သည့်ဖောက်ပြန်ပျက်စီးသည့် စိတ်သဘောထားများ ၎င်းတို့၌ ရှိသည်တို့ကို နားလည်ရင်း ဤကဏ္ဍမှစ၍ လူများသည် ပြောင်းလဲဖို့ စတင်နိုင်ပြီး လက်တွေ့လုပ်ဆောင်ခြင်း လမ်းကြောင်းများကို ရှာဖွေဖို့ကြိုးစားနိုင်သည်။ များစွာသောကဏ္ဍများတွင် ဘုရားသခင်ကို သင်မပုန်ကန်တော့ဘဲ ကဏ္ဍအများစုတွင် သူ့ကို သစ္စာမဖောက်တော့သည့် အဆင့်သို့ သင်ရောက်သည်နှင့်တစ်ပြိုင်နက် သင်၏ဘဝလမ်းခရီး၏ အဆုံးသတ်သို့၊ ဘုရားသခင်၏ အမှုတော်ပြီးဆုံးသည့် အခိုက်အတန့်သို့ သင်ရောက်သောအခါ အနာဂတ်တွင် ဘုရားသခင်ကို သင်သစ္စာဖောက်မည် မဖောက်မည်ကို စိုးရိမ်ပူပန်ဖို့ လိုအပ်တော့မည် မဟုတ်ပေ။ ဤသည်ကို အဘယ်ကြောင့် ငါ ပြောရသနည်း။ စာတန်ကြောင့် လူများ ဖောက်ပြန်ပျက်စီးမသွားမီက စာတန်က ဆွဲဆောင်သိမ်းသွင်းသောအခါ သူတို့သည် ဘုရားသခင်ကို သစ္စာဖောက်နိုင်သည်။ စာတန်ပျက်စီးသွားသောအခါ လူများသည် ဘုရားသခင်ကို သစ္စာဖောက်ခြင်း ရပ်တန့်သွားမည် မဟုတ်လော။ ထိုအချိန်သည် ယခုထက်ထိ မရောက်လာသေးပေ။ လူများသည် ၎င်းတို့အတွင်းတွင် စာတန်၏ဖောက်ပြန်ပျက်စီးသည့် စိတ်သဘောထားရှိနေကြဆဲပင် ဖြစ်သည်။ အချိန်မရွေး၊ နေရာမရွေး ဘုရားသခင်ကို သစ္စာဖောက်နိုင်သည်။ ဘုရားသခင်ကို ခုခံခြင်းနှင့် သစ္စာဖောက်ခြင်းတို့နှင့်ပတ်သက်သည့် ထိုမှားယွင်းသောအမြင်များ၊ အယူအဆများနှင့် စိတ်ကူးများအားလုံးကို သင်စွန့်ပယ်ပစ်လိုက်သည်မှာ သေချာသည့်အဆင့်တစ်ခုရောက်သည်အထိ အသက်တာကို သင်တွေ့ကြုံပြီးသည်နှင့်တစ်ပြိုင်နက် သင်၏စိတ်နှလုံးထဲတွင် အပြုသဘောဆောင်သည့်အရာများစွာနှင့်အတူ သင်သည် သမ္မာတရားကို နားလည်ခဲ့ချေပြီ။ သင်သည် သင့်ကိုယ်သင် ထိန်းချုပ်နိုင်ပြီဖြစ်ပြီး သင့်ကိုယ်ပိုင်လုပ်ရပ်များကို ထိန်းသိမ်းနိုင်ပေပြီ။ ထို့အပြင် အခြေအနေအတော်များများတွင် သင်သည် ဘုရားသခင်ကို သစ္စာမဖောက်တော့ပေ။ ထိုအခါ စာတန် ပျက်စီးသွားသောအခါ သင်သည်လည်း လုံးဝ ပြောင်းလဲသွားလိမ့်မည်။ လက်ရှိအမှုတော်အဆင့်မှာ လူသား၏သစ္စာဖောက်ခြင်းနှင့် ပုန်ကန်ခြင်းကို ဖြေရှင်းဖို့ဖြစ်သည်။ စာတန်ကို ကိုင်တွယ်ဖြေရှင်းပြီးဖြစ်လိမ့်မည် ဖြစ်သောကြောင့် အနာဂတ်လူသားမျိုးနွယ်သည် ဘုရားသခင်ကို သစ္စာဖောက်လိမ့်မည် မဟုတ်ပေ။ စာတန်က လူသားမျိုးနွယ်ကို အထင်အမြင်မှားစေခြင်းနှင့် ဖောက်ပြန်ပျက်စီးစေခြင်း ကိစ္စ ရှိတော့မည်မဟုတ်ပေ။ ဤကိစ္စသည် ထိုအခါတွင် လူသားမျိုးနွယ်နှင့် မဆက်စပ်ဘဲ ရှိနေလိမ့်မည်။ ယခုအခါတွင် အဆုံးစွန် အရေးပါသည့် ပြဿနာတစ်ခုဖြစ်သည့် လူသား၏ သစ္စာဖောက်ခြင်းသဘာဝကို နားလည်ဖို့ လူများသည် တောင်းဆိုခြင်း ခံရသည်။ ဤသည်မှာ သင်တို့ စတင်သင့်သည့်နေရာဖြစ်သည်။ ဘုရားသခင်ကို သစ္စာဖောက်ခြင်းသဘာဝတွင် မည်သည့်အရာ ပါဝင်သနည်း။ သစ္စာဖောက်ခြင်းကို ထုတ်ဖော်ခြင်းများတွင် မည်သည်တို့ ပါဝင်သနည်း။ လူများသည် မည်သို့ ပြန်လည်သုံးသပ်ပြီး နားလည်သင့်သနည်း။ ၎င်းတို့သည် မည်သို့ လက်တွေ့လုပ်ဆောင်ပြီး ဝင်ရောက်သင့်သနည်း။ ဤအရာများအားလုံးကို နားလည်သင့်ပြီး ရှင်းလင်းပြတ်သားစွာ မြင်သင့်သည်။ သစ္စာဖောက်ခြင်းသဘာဝက တစ်စုံတစ်ဦး၏အတွင်းတွင် တည်ရှိနေသေးသရွေ့ ၎င်းတို့သည် ဘုရားသခင်ကို အချိန်မရွေး၊ နေရာမရွေး သစ္စာဖောက်နိုင်သည်။ အကယ်၍ ၎င်းတို့သည် ဘုရားသခင်ကို ပွင့်ပွင့်လင်းလင်း ငြင်းပယ်ခြင်း သို့မဟုတ် သစ္စာဖောက်ခြင်းတို့ မလုပ်လျှင်ပင် သစ္စာဖောက်ခြင်းဟု လူများက မယူဆနိုင်သော်လည်း အနှစ်သာရအားဖြင့် ထိုသို့ဖြစ်သည့် အရာများစွာကို ၎င်းတို့ လုပ်နိုင်ကြဆဲဖြစ်သည်။ ဆိုလိုသည်မှာ လူများတွင် ကိုယ်ပိုင်လုပ်ပိုင်ခွင့် မရှိကြပါ။ စာတန်က ၎င်းတို့ကို ပထမဦးစွာ သိမ်းပိုက်ခဲ့ပြီဖြစ်သည်။ အကယ်၍ သင်သည် ဖောက်ပြန်ပျက်စီးခြင်းမရှိဘဲ ဘုရားသခင်ကို သစ္စာဖောက်နိုင်ပါက သင့်တွင် ယခုဆိုလျှင် စာတန်၏ဖောက်ပြန်ပျက်စီးသည့် စိတ်သဘောထား အပြည့်ဖြစ်သည့်အတွက် သင်သည် မည်မျှများများ ပို၍ သစ္စာဖောက်နိုင်သနည်း။ သင်သည် ဘုရားသခင်ကို အချိန်မရွေး၊ နေရာမရွေး ပို၍ပင် သစ္စာဖောက်နိုင်သည်မဟုတ်လော။ လက်ရှိလုပ်ငန်းတာဝန်မှာ ဘုရားသခင်ကို သင်သစ္စာဖောက်အောင် လုပ်သည့်ကိစ္စများကို လျှော့ချရင်း၊ သင့်ကို စုံလင်အောင်ပြုဖို့နှင့် ဘုရားသခင်၏ မျက်မှောက်တော်တွင် သူ၏လက်ခံခြင်းကို ခံရဖို့ အခွင့်အရေးများကို ပို၍ ပေးရင်း ထိုဖောက်ပြန်ပျက်စီးသည့် စိတ်သဘောထားများကို ရှင်းလင်းဖယ်ရှားဖို့ ဖြစ်သည်။ သင်သည် အမျိုးမျိုးသောကိစ္စရပ်များတွင် ဘုရားသခင်၏ အမှုတော်ကို ပို၍ တွေ့ကြုံရသည့်အတွက် သမ္မာတရားအချို့ကို ရနိုင်လိမ့်မည်ဖြစ်ပြီး အတိုင်းအတာတစ်ခုအထိ စုံလင်အောင်ပြုခြင်း ခံရလိမ့်မည်။ အကယ်၍ စာတန်နှင့် နတ်ဆိုးများက သင့်အား စုံစမ်းသွေးဆောင်ဖို့ လာနေဆဲဖြစ်ပါက၊ သို့မဟုတ် ဆိုးယုတ်သောဝိညာဉ်များက သင့်ကို အထင်အမြင်မှားစေဖို့နှင့် အဖျက်အမှောင့်လုပ်ဖို့ လာဆဲဖြစ်ပါက သင်သည် ချင့်ချိန်နိုင်စွမ်းအချို့ကို ဖြစ်မြောက်အောင် လုပ်နိုင်လိမ့်မည်။ ထို့အပြင် ထိုသို့ဖြင့် ဘုရားသခင်ကို သစ္စာဖောက်သည့် နည်းလမ်းများဖြင့် ပြုမူလုပ်ဆောင်ခြင်း ပို၍နည်းပါးလာလိမ့်မည်။ ဤသည်မှာ လူများအတွင်းတွင် အချိန်နှင့်အမျှ ကြီးထွားလာသည့်တစ်စုံတစ်ခုဖြစ်သည်။ လူသားများကို ပထမဦးစွာ ဖန်ဆင်းခဲ့သည့်အချိန်က ၎င်းတို့သည် ဘုရားသခင်ကို ကိုးကွယ်ရမှန်းကိုဖြစ်စေ၊ ကျိုးနွံနာခံရမှန်းကိုဖြစ်စေ မသိကြပေ။ ဘုရားသခင်ကို သစ္စာဖောက်ဖို့ဆိုသည်မှာ မည်သည့်အရာမှန်းလည်း ၎င်းတို့ မသိခဲ့ကြပေ။ စာတန်က ၎င်းတို့ကို သွေးဆောင်ဖြားယောင်းဖို့ လာခဲ့သောအခါက ၎င်းတို့သည် ကောင်းမြတ်ခြင်းနှင့် ဆိုးယုတ်ခြင်းကို မခွဲခြားနိုင်ခဲ့ကြဘဲ ဘုရားသခင်ကို ကိုးကွယ်ဆည်းကပ်ဖို့ အစွမ်းအစ မရှိခဲ့ကြသော ၎င်းနောက်သို့ လိုက်ခဲ့ကြပြီး ဘုရားသခင်ကို သစ္စာဖောက်ခဲ့ကြသည်၊ သစ္စာဖောက်များဖြစ်လာကြသည်။ ဘုရားသခင်သည် လူသားမျိုးနွယ်၏ ဖန်ဆင်းရှင်ဖြစ်ကြောင်းနှင့် သူ့ကို ၎င်းတို့ မည်သို့ကိုးကွယ်သင့်ကြောင်းကို ၎င်းတို့ နားလည်ခြင်း ပို၍ပင် နည်းပါးသည်။ ယခုတွင် သူ၏အနှစ်သာရ၊ စိတ်သဘောထား၊ အနန္တတန်ခိုး၊ လက်တွေ့ကျခြင်း စသည်တို့အပါအဝင် ဘုရားသခင်ကို သိခြင်းအကြောင်း သမ္မာတရားများကို ၎င်းတို့အတွင်းတွင် လုပ်ဆောင်ခြင်းအားဖြင့် လူများကို ဘုရားသခင်က ကယ်တင်သည်။ ဤသို့ဖြင့် ယင်းတို့သည် ၎င်းတို့အသက်များ ဖြစ်လာကြပြီး ၎င်းတို့ကို ကိုယ်ပိုင်လုပ်ပိုင်ခွင့်များ ပေးအပ်လျက် သမ္မာတရားနှင့်အညီ အသက်ရှင်နေထိုင်ဖို့ ထောက်ကူပေးသည်။ ဘုရားသခင်၏ နှုတ်ကပတ်တော်များကိုလည်းကောင်း၊ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကိုလည်းကောင်း သင်ပို၍နက်ရှိုင်းစွာ တွေ့ကြုံရလေ၊ သင်၏ကိုယ်ပိုင်ဖောက်ပြန်ပျက်စီးသော စိတ်သဘောထားကို ပို၍နက်ရှိုင်းစွာ သင်နားလည်လေဖြစ်လိမ့်မည်ဖြစ်ပြီး ဤသည်က သင့်အား ဘုရားသခင်ကို ကျိုးနွံနာခံဖို့၊ ချစ်ဖို့နှင့် စိတ်ကျေနပ်စေဖို့ စိတ်ပိုင်းဖြတ်ချက် ပေးလိမ့်မည်။ ဘုရားသခင်ကို သင်ပို၍သိလေ၊ ထိုအခါတွင် သင်၏ဖောက်ပြန်ပျက်စီးသော စိတ်သဘောထားများကို ပို၍ သင်ဖယ်ရှားနိုင်လေဖြစ်ပြီး သင့်အတွင်းတွင် ဘုရားသခင်ကို သစ္စာဖောက်သည့်အရာများ ပိုနည်းပါးလာလိမ့်မည်ဖြစ်ပြီး ဘုရားသခင်နှင့် ပို၍သဟဇာတဖြစ်သည့်အရာများ ပိုများလာလိမ့်မည် ဖြစ်သည်။ ဤအကြောင်းကြောင့် စာတန်ကို လုံးလုံးလျားလျား အနိုင်ရပြီး အောင်ပွဲဆင်နိုင်လိမ့်မည်။ သမ္မာတရားကြောင့် လူများသည် ကိုယ်ပိုင်လုပ်ပိုင်ခွင့်ကို ရပြီး စာတန်၏ အထင်အမြင်မှားစေခြင်း သို့မဟုတ် ဘောင်ခတ်ခံရခြင်းတို့ မရှိတော့ဘဲ စစ်မှန်သော လူသားအသက်တာတစ်ခုအတိုင်း အသက်ရှင်နေထိုင်ရလိမ့်မည်။ “အကယ်၍ လူသားသည် မိမိအတွင်းတွင် ဖောက်ပြန်ပျက်စီးသော သဘာဝတစ်ခုရှိပြီး အချိန်မရွေး၊ နေရာမရွေး ဘုရားသခင်ကို သစ္စာဖောက်နိုင်ပါက ဘုရားသခင်က သူသည် လူသားကို စုံလင်အောင်ပြုခဲ့ပြီဟု မည်သို့ပြောနိုင်သေးသနည်း” ဟူ၍ လူအချို့က မေးကြသည်။ စုံလင်အောင်ပြုခံရခြင်းဟူသည်မှာ ဘုရားသခင်ကို ကိုးကွယ်သည့်နည်းလမ်းနှင့် ကျိုးနွံနာခံသည့်နည်းလမ်းတို့ကို နားလည်လျက် ဘုရားသခင်၏အမှုတော်ကို တွေ့ကြုံခြင်းမှတစ်ဆင့် လူများသည် ဘုရားသခင်နှင့် ၎င်းတို့၏ ကိုယ်ပိုင်သဘာဝကို သိလာခြင်းကို ဆိုလိုသည်။ ၎င်းတို့သည် ဘုရားသခင်၏အမှုတော်နှင့် လူသား၏ အလုပ်တို့အကြား ခွဲခြားသိမြင်လာနိုင်သည်၊ သန့်ရှင်းသောဝိညာဉ်တော်၏ အမှုတော်နှင့် ဆိုးယုတ်သောဝိညာဉ်များ၏ အလုပ်တို့အကြားက ကွာခြားချက်ကို သတိပြုမိနိုင်ပြီး စာတန်နှင့် မကောင်းဆိုးဝါးများက ဘုရားသခင်ကို မည်သို့ခုခံပုံ၊ ဘုရားသခင်ကို လူသားမျိုးနွယ်က မည်သို့ ခုခံပုံ၊ ဖန်ဆင်းခံတစ်ဦးဆိုသည်မှာ မည်သည်ဖြစ်သည်နှင့် ဖန်ဆင်းရှင်က မည်သူဖြစ်သည်တို့ကို နားလည်နိုင်သည်။ ၎င်းတို့ကို ဖန်ဆင်းပြီးနောက်တွင် ဘုရားသခင်၏အမှုတော်မှတစ်ဆင့် လူများထံသို့ ဤအရာများအားလုံးကို ထပ်ထည့်ခြင်းဖြစ်သည်။ ထို့ကြောင့် ဘုရားသခင်က ၎င်းတို့ထံ တစ်ခုခုကို ထည့်ပေးခဲ့ပြီး ၎င်းတို့အတွင်းတွင် တစ်ခုခုကို ပေါ်ပေါက်စေခဲ့သောကြောင့် အစပိုင်းတွင် ဖောက်ပြန်ပျက်စီးခြင်း မရှိခဲ့သောသူများထက် နောက်ဆုံး စုံလင်စေခြင်းခံရပြီးသော လူသားများသည် ပို၍မည်မည်ရရရှိပြီး ပို၍တန်ဖိုးရှိသည်။ ထိုသို့ဖြင့် ဘုရားသခင်ကို ကိုးကွယ်ခြင်း၊ ကျိုးနွံနာခံခြင်းနှင့်လည်းကောင်း၊ ကျင့်ကြံပြုမူပုံနှင့်လည်းကောင်း သက်ဆိုင်သော သမ္မာတရားကို ပို၍ကောင်းမွန်စွာ နားလည်ခြင်းအားဖြင့် နောက်ဆုံး စုံလင်စေခြင်းခံရပြီးဖြစ်သည့် လူသားများသည် အာဒံနှင့် ဧဝတို့ထက် ကိုယ်ပိုင်လုပ်ပိုင်ခွင့် ပို၍ရှိကြလေသည်။ အာဒံနှင့် ဧဝတို့သည် ဤအရာများကို မသိခဲ့ကြပေ။ မြွေ၏ စုံစမ်းသွေးဆောင်ခြင်းကို ခံရသောအခါ ကောင်းမကောင်းသိကျွမ်းရာအပင်မှ အသီးကို ၎င်းတို့ စားသုံးခဲ့ကြသည်၊ ထို့နောက်တွင် ၎င်းတို့၏ရှက်ဖွယ်ကို သိမြင်လာခဲ့သည့်တိုင် ဘုရားသခင်ကို မည်သို့ကိုးကွယ်ရမည်ကို မသိခဲ့ကြသေးပေ။ ထိုအချိန်မှစ၍ ယခုအချိန်အထိ လူသားမျိုးနွယ်သည် တိုး၍တိုး၍ ဖောက်ပြန်ပျက်စီးလာခဲ့ကြသည်။ ဤသည်မှာ အလွန်သိမ်မွေ့နက်နဲသော ကိစ္စတစ်ရပ်ဖြစ်သည်။ ယင်းကို မည်သူမျှရှင်းလင်းစွာ နားမလည်နိုင်ကြပေ။ လူ့ဇာတိ၏ ပင်ကိုစရိုက်များကြောင့် လူများသည် အချိန်မရွေး၊ နေရာမရွေး ဘုရားသခင်ကို သစ္စာဖောက်နိုင်သော်လည်း နောက်ဆုံးတွင် ဘုရားသခင်က လူသားကို စုံလင်အောင်ပြုမည်ဖြစ်ပြီး နောက်တစ်ခေတ်ထဲသို့ ၎င်းတို့ကို ခေါ်ဆောင်သွားလိမ့်မည်။ ဤသည်မှာ လူများ နားလည်ဖို့ ခက်ခဲသည့်အရာတစ်ခုဖြစ်သည်။ ယင်းကို တဖြည်းဖြည်းချင်းသာ တွေ့ကြုံနိုင်သည်။ သမ္မာတရားကို နားလည်ပြီးသည်နှင့်တစ်ပြိုင်နက် ယင်းသည် အလိုအလျောက် ရှင်းလင်းသွားလိမ့်မည်။

လူများအတွက် ဘုရားသခင်ကို သိဖို့ အဘယ်ကြောင့် လိုအပ်သနည်း။ အဘယ်ကြောင့်ဆိုသော် ဘုရားသခင်ကို သိခြင်းမရှိလျှင် လူများသည် သူ့ကို ခုခံလိမ့်မည်ဖြစ်သောကြောင့်ဖြစ်သည်။ အကယ်၍ တစ်စုံတစ်ဦးသည် သမ္မာတရားကို နားမလည်ပါက ၎င်းသည် စာတန်နှင့် ဆိုးယုတ်သောဝိညာဉ်များက အထင်အမြင်မှားစေခြင်းနှင့် အသုံးချခြင်းကို ခံရနိုင်ဖွယ်ရှိသည်။ ၎င်းသည် စာတန်၏ စွမ်းအားမှ လွတ်မြောက်ဖို့ တတ်နိုင်မည်မဟုတ်ပေ။ ထိုသို့ဖြင့် ကယ်တင်ခြင်းကို စွမ်းဆောင်ရရှိဖို့ အရေးနိမ့်ခဲ့သည်။ သို့သော် တစ်စုံတစ်ဦးသည် သမ္မာတရားကို နားလည်ပါက ဘုရားသခင်နှင့်ပတ်သက်သော စစ်မှန်သောသိမြင်မှုကို ရလိမ့်မည်၊ သူ့ကို အမှန်တကယ် ကျိုးနွံနာခံနိုင်လိမ့်မည်၊ သူ့ကို သက်သေခံနိုင်လိမ့်မည်၊ ပြီးလျှင် သူက ရယူခြင်းကို ခံရလိမ့်မည်။ ထိုကဲ့သို့သောလူတစ်ယောက်ကို စာတန်က အထင်အမြင်လွဲမှားအောင် လုပ်လိုလျှင်ပင် လုပ်နိုင်မည် မဟုတ်ချေ၊ သို့မဟုတ် အသုံးချနိုင်မည် မဟုတ်ချေ။ ဤသည်မှာ စာတန်၏ စွမ်းအားမှ အပြည့်အဝ လွတ်မြောက်ခြင်းနှင့် ကယ်တင်ခြင်းကို စွမ်းဆောင်ရရှိပြီးဖြစ်ခြင်းတို့ကို ဆိုလိုသည့်အရာဖြစ်သည်။ ထို့အပြင် ဤသည်မှာ ဘုရားသခင်ကို လူများ သိရှိဖို့အတွက် ဘုရားခင်၏ သတ်မှတ်ချက်နှင့်ပတ်သက်သော အရေးပါမှုဖြစ်သည်။ အကယ်၍ သင်သည် ဘုရားသခင်ကို သိပါက သူ၏ကယ်တင်ခြင်းကို သင်ခံရနိုင်သည်။ ဘုရားသခင်ကို သိခြင်းမရှိဘဲ သင်သည် ကယ်တင်ခြင်းမခံရနိုင်ပေ။ အကယ်၍ တစ်စုံတစ်ဦးသည် ဘုရားသခင်၏ရည်ရွယ်ချက်များကို နားမလည်ဘဲ သမ္မာတရားကိုလည်း လုံးဝ မလိုက်စားပါက ထိုအစား ၎င်း၏စာတန်ဆန်သော စိတ်သဘောထားများအတိုင်း နေထိုင်ပြီး သမ္မာတရားအချို့ကို နားလည်လျှင်ပင် ယင်းကို လက်တွေ့မလုပ်ဆောင်ဘဲ သိလျက်နှင့် ပြစ်မှားနေဆဲဖြစ်ပါက ၎င်းကို အမှန်တကယ် ကယ်တင်၍ မရတော့ပေ။ ယခုတွင် သင်တို့သည် မည်သည့်အခြေအနေတွင် ရှိနေသနည်း။ ယခု သင်တို့တွင် မျှော်လင့်ချက်ရေးရေးမျှ ရှိနေသေးသရွေ့ သင်၏အတိတ်မှပြစ်မှားခြင်းများကို ဘုရားသခင်က အောက်မေ့သည်ဖြစ်စေ၊ မအောက်မေ့သည်ဖြစ်စေ သင်သည် မည်သည့်စိတ်နေစိတ်ထားမျိုးကို ထိန်းသိမ်းသင့်သနည်း။ “ကျွန်ုပ်၏စိတ်သဘောထားထဲတွင် အပြောင်းအလဲတစ်ခုကို ကျွန်ုပ် လိုက်စားရမည်၊ ဘုရားသခင်ကို သိကျွမ်းခြင်းကို လိုက်စားရမည်၊ စာတန်က အရူးလုပ်ခြင်းကို မည်သည့်အခါမျှ မခံတော့ပေ၊ ပြီးလျှင် ဘုရားသခင်၏နာမတော်ကို အရှက်ရစေမည့်တစ်ခုခုကို မည်သည့်အခါမျှ မလုပ်တော့ပြီ” ဟူ၍ ဖြစ်သည်။ ယခုခေတ်လူများသည် အလွန်နက်နဲစွာ ဖောက်ပြန်ပျက်စီးပြီး မည်သည့်တန်ဖိုးမျှ မရှိချေ။ ၎င်းတို့ ကယ်တင်ခံရနိုင်ခြင်း ရှိမရှိနှင့် ၎င်းတို့တွင် မျှော်လင့်ချက်တစ်စုံတစ်ရာ ရှိမရှိတို့အပေါ် မည်သည့်အဓိကအပိုင်းများက ဆုံးဖြတ်ပေးသနည်း။ အဓိကသော့ချက်မှာ တရားဒေသနာတစ်ခုကို နားထောင်ပြီးသည့်နောက်တွင် သမ္မာတရားကို သင် သဘောပေါက်နားလည်နိုင်ခြင်း ရှိမရှိ၊ သမ္မာတရားကို သင်လက်တွေ့လုပ်ဆောင်နိုင်ခြင်း ရှိမရှိ၊ သင်ပြောင်းလဲနိုင်ခြင်း ရှိမရှိ တို့ဖြစ်ကြသည်။ ဤအရာများမှာ အဓိကအပိုင်းများဖြစ်ကြသည်။ အကယ်၍ သင်သည် နောင်တကြီးစွာရခြင်းကိုသာ ခံစားရပါက၊ ထို့အပြင် ကိစ္စများကို လုပ်ဆောင်ခြင်းနှင့်ပတ်သက်သည့်အခါ ယခင်နည်းလမ်းဟောင်းများအတိုင်း သင်လုပ်ဆောင်လိုသည့်အရာ မှန်သမျှကိုသာ လုပ်ဆောင်ပါက၊ သမ္မာတရားကို မရှာဖွေရုံသာမက အမြင်ဟောင်းများ၊ နည်းစနစ်များနှင့် စည်းမျဉ်းစည်းကမ်းများကိုသာ တွယ်ဖက်ထားဆဲဖြစ်ပါက၊ ထို့အပြင် သင့်ကိုယ်သင် ပြန်လည်သုံးသပ်ခြင်းနှင့် သိရှိရန် ကြိုးစားခြင်း မရှိသည်သာမက ထိုအစား ပို၍ပို၍ဆိုးဝါးလာပြီး သင်၏ လမ်းဟောင်းကို မရမက လျှောက်နေဆဲဖြစ်ပါက သင်သည် မျှော်လင့်ချက်မရှိဘဲ ဖြစ်လိမ့်မည်ဖြစ်ပြီး မျှော်လင့်ချက်မဲ့သဖြင့် သင့်ကို ဆုံးရှုံးမှုအဖြစ် သတ်မှတ်သင့်သည်။ ဘုရားသခင်နှင့်ပတ်သက်၍ ပို၍ကြီးမားသော သိမြင်မှုကြောင့်လည်းကောင်း၊ သင့်ကိုယ်သင် ပို၍နက်နက်နဲနဲ သိမြင်မှုကြောင့်လည်းကောင်း သင်သည် မကောင်းမှုကျူးလွန်ခြင်းနှင့် အပြစ်ပြုခြင်းတို့မှ သင့်ကိုယ်သင် ပို၍ကောင်းစွာ တားဆီးနိုင်လာလိမ့်မည်။ သင်၏သဘာဝနှင့်ပတ်သက်သော ပိုမိုသိမြင်မှုမှတစ်ဆင့် သင့်ကိုယ်သင် ပို၍ကောင်းစွာ ကာကွယ်နိုင်လာလေဖြစ်ပြီး သင်၏အတွေ့အကြုံများနှင့် သင်ခန်းစာများကို ပေါင်းရုံးသုံးသပ်ပြီးသည့်နောက်တွင် နောက်ထပ် ကျရှုံးတော့မည်မဟုတ်ပေ။ အကယ်စင်စစ်တွင်မူ လူတိုင်းတွင် အမည်းစက်အချို့ရှိကြသည်။ ဘုရားသခင်က ၎င်းတို့အား ဤအရာများအတွက် ဗွေမယူခြင်းသာဖြစ်လေသည်။ လူတိုင်းတွင် ထိုအရာများရှိကြသည်မှာ အတိုင်းအတာ အနည်းနှင့်အများသာ ကွာခြားသည်။ အချို့ကို ပြော၍ရနိုင်ပြီး အခြားမှာ ပြော၍မရနိုင်ပေ။ လူအချို့သည် အခြားလူများသိသည့် ကိစ္စများကို လုပ်ကြသည်၊ အချို့လူများကမူ မည်သူမျှ မသိအောင် ကိစ္စများကို လုပ်ကြသည်။ လူတိုင်း၌ ၎င်းတို့အထဲတွင် ပြစ်မှားမှုများနှင့် အမည်းစက်များရှိကြသည်။ ပြီးလျှင် မာနထောင်လွှားခြင်း သို့မဟုတ် မိမိကိုယ်ကို မှန်ကန်သည်ဟု ယူမှတ်ခြင်းတို့ကဲ့သို့သော အချို့သောဖောက်ပြန်ပျက်စီးသည့် စိတ်သဘောထားများကို ၎င်းတို့အားလုံး ထုတ်ဖော်ကြသည်။ ၎င်းတို့အားလုံးတွင် ၎င်းတို့၏ အလုပ်၌ လမ်းလွဲမှုအချို့ ရှိကြသည် သို့မဟုတ် ရံဖန်ရံခါ ပုန်ကန်ဖူးကြသည်။ ဤသည်တို့အားလုံးမှာ နားလည်၍ရနိုင်သည်။ ယင်းတို့မှာ ဖောက်ပြန်ပျက်စီးသော လူသားမျိုးနွယ်အတွက် ရှောင်လွှဲ၍မရချေ။ သို့သော် လူများ သမ္မာတရားကို နားလည်သည်နှင့်တစ်ပြိုင်နက် ဤအရာကို ၎င်းတို့ ရှောင်လွှဲနိုင်သင့်ပြီး နောက်ထပ်မပြစ်မှားသင့်တော့ချေ။ ပြီးလျှင် ယခင်က ကျူးလွန်ခဲ့မိသည့် ပြစ်မှားမှုများကြောင့် သောကရောက်နေဖို့ မလိုအပ်တော့ပေ။ အဓိကအချက်မှာ လူများ နောင်တရခြင်း ရှိမရှိ၊ ၎င်းတို့အမှန်တကယ် ပြောင်းလဲပြီးခြင်း ရှိမရှိ ဖြစ်သည်။ နောင်တရပြီး ပြောင်းလဲသူများသည် ကယ်တင်ခြင်း ခံရသူများဖြစ်သော်လည်း တစ်လျှောက်လုံး နောင်တ မရသေးသကဲ့သို့ မပြောင်းလဲသေးသည့်သူများသည် ဖယ်ရှားရှင်းလင်းခြင်းခံရမည် ဖြစ်သည်။ သမ္မာတရားကို နားလည်ပြီးသည့်နောက် လူများသည် သိလျက်နှင့် ပြစ်မှားဆဲဖြစ်ပါက ၎င်းတို့သည် စွဲစွဲမြဲမြဲ နောင်တမရဘဲရှိကာ မည်မျှပြုပြင်ခြင်းခံရပါစေ သို့မဟုတ် သတိပေးခံရပါစေ လုံးလုံး မပြောင်းလဲပါက ထိုသို့သော လူများသည် ကယ်တင်၍မရနိုင်ပေ။


ဖောက်ပြန်ပျက်စီးသည့် စိတ်သဘောထားများကို ဖြေရှင်းပုံနှင့်ပတ်သက်သည့် နှုတ်ကပတ်တော်များ

ကောက်နုတ်ချက် (၄၉)

လူ၏ ဖောက်ပြန်ပျက်စီးသော စိတ်သဘောထားများတွင် အဓိပ္ပာယ်မဲ့ပြီး ဆိုးယုတ်သည့် အရာများသာ ဖွဲ့စည်းပါဝင်သည်။ ယင်းတို့ထဲမှ အဆိုးရွားဆုံးမှာ လူ၏ မာနထောင်လွှားသော စိတ်သဘောထားနှင့် ထိုစိတ်သဘောထားမှ ထုတ်ဖော်သည့်အရာများ၊ ဆိုလိုသည်မှာ သီးခြားဖြစ်သည့် မိမိကိုယ်ကို မှန်သည်ဟု မှတ်ယူခြင်းနှင့် မိမိကိုယ်ကို ကြီးကျယ်ခြင်းတို့အပြင် အခြားသူများထက် ပိုတော်သည်ဟူသော ယုံကြည်မှု၊ မည်သူ့ကိုမျှ ကျိုးနွံနာခံရန် မလိုလားခြင်း၊ ဆုံးဖြတ်ပိုင်ခွင့် ရှိဖို့အတွက် အမြဲတမ်း မရမက တောင်းဆိုခြင်း၊ ကိစ္စရပ်အားလုံးတွင် ကြွားဝါခြင်း၊ မိမိ၏ လုပ်ရပ်များတွင် မြောက်ပင့်ခြင်းနှင့် ချီးမွမ်းခြင်းတို့ကို ရှာဖွေခြင်း၊ အခြားသူများအား မိမိကို ဝန်းရံစေလိုသည့် အမြဲဖြစ်သော စိတ်ဆန္ဒတစ်ခုနှင့် အမြဲ အတ္တဆန်ခြင်း၊ ရည်မှန်းချက်များနှင့် စိတ်ဆန္ဒများ အမြဲထားရှိခြင်း၊ ပြီးလျှင် သရဖူများနှင့် ဆုလာဘ်များအပြင် ရှင်ဘုရင်တစ်ဦးကဲ့သို့ စိုးစံရန် အမြဲ အလိုရှိခြင်းတို့ ဖြစ်သည်။ ဤကိစ္စအားလုံးက ပြင်းထန်သည့် ဖောက်ပြန်ပျက်စီးသော စိတ်သဘောထား အမျိုးအစားတွင် ပါဝင်ပေသည်။ ကျန်သည့်အရာများမှာ သာမန် ပြဿနာများသာ ဖြစ်သည်။ ဥပမာအနေဖြင့် မှားယွင်းသည့် အမြင်အချို့၊ အဓိပ္ပာယ်မရှိသည့် အတွေး၊ ကောက်ကျစ်မှုနှင့် လှည့်ဖြားမှု၊ မနာလိုမှု၊ တစ်ကိုယ်ကောင်းဆန်ခြင်းတို့ ရှိခြင်း၊ အငြင်းအခုံသန်ခြင်းနှင့် စည်းမျဉ်းမရှိဘဲ ပြုမူဆောင်ရွက်ခြင်း စသည်တို့သည် ဖြစ်လေ့ဖြစ်ထအရှိဆုံးသော ဖောက်ပြန်ပျက်စီးသည့် စိတ်သဘောထားများဖြစ်သည်။ စာတန်၏ စိတ်သဘောထားများအတွင်းတွင် ပါဝင်သည့် ဖောက်ပြန်ပျက်စီးသော စိတ်သဘောထား အမျိုးအစား များစွာရှိသော်လည်း၊ အထင်ရှားဆုံးနှင့် အပေါ်လွင်ဆုံးမှာ မာနထောင်လွှားသော စိတ်သဘောထားဖြစ်သည်။ မာနထောင်လွှားခြင်းသည် လူသား၏ ဖောက်ပြန်ပျက်စီးသော စိတ်သဘောထားများ၏ အရင်းအမြစ်ဖြစ်သည်။ လူတို့သည် ပို၍ မာနထောင်လွှားလေ ပို၍ ဆင်ခြင်တုံတရားကင်းမဲ့လေဖြစ်ကာ ပို၍ ဆင်ခြင်တုံတရားကင်းမဲ့လေ ဘုရားသခင်ကို ပို၍အတိုက်အခံပြုလုပ်ဖွယ်ရှိလေ ဖြစ်သည်။ ဤပြဿနာက အဘယ်မျှ ဆိုးရွားလိုက်သနည်း။ လူတို့၌ မာနထောင်လွှားသော စိတ်သဘောထားများ ရှိကြသောကြောင့် ၎င်းတို့သည် အခြားသူတိုင်းကို မိမိတို့အောက်နိမ့်သည်ဟု သတ်မှတ်ကြသည်သာမက အဆိုးဆုံးမှာမူကား ဘုရားသခင်ကိုပင် အရေးစိုက်ခြင်းမရှိဘဲ ဘုရားသခင်ကို ကြောက်ရွံ့သော စိတ်နှလုံးလည်း လုံးဝမရှိကြပေ။ လူတို့သည် ဘုရားသခင်ကို ယုံကြည်ပြီး ဘုရားသခင်နောက်သို့ လိုက်လျှောက်ကြသော်လည်း ကိုယ်တော့်အား ဘုရားသခင်အဖြစ် လုံးဝ မဆက်ဆံကြပေ။ သူတို့သည် သမ္မာတရားကို ပိုင်ဆိုင်ထားသည်ဟု အမြဲထင်မြင်ကြပြီး မိမိတို့ကိုယ်ကို အလွန်အထင်ကြီးတတ်ကြသည်။ ဤသည်မှာ မာနထောင်လွှားသော စိတ်သဘောထား၏ အနှစ်သာရနှင့် အရင်းအမြစ်ဖြစ်ပြီး ယင်းက စာတန်ထံမှ လာလေသည်။ ထို့ကြောင့် မာနထောင်လွှားခြင်း ပြဿနာကို ဖြေရှင်းရမည်။ လူတစ်ဦးသည် အခြားလူများထက် ပိုသာသည်ဟူသော ထင်မြင်ချက်မှာ အသေးအဖွဲကိစ္စ ဖြစ်သည်။ အရေးပါသောအချက်မှာ လူတစ်ဦး၏ မာနထောင်လွှားသော စိတ်သဘောထားက ဘုရားသခင်အပေါ်၊ ဘုရားသခင်၏ အချုပ်အခြာအာဏာနှင့် အစီအစဉ်များအပေါ် ကျိုးနွံနာခံခြင်းမှ သူ့ကို ဟန့်တားနေခြင်းပင် ဖြစ်သည်။ ထိုကဲ့သို့သောသူသည် အခြားသူများအပေါ် အာဏာနှင့် ထိန်းချုပ်မှုရှိရေးအတွက် ဘုရားသခင်နှင့် ယှဉ်ပြိုင်လိုစိတ် အမြဲရှိနေသည်။ ထိုကဲ့သို့သောလူက ဘုရားသခင်အားချစ်ခြင်း သို့မဟုတ် သူ့အားကျိုးနွံနာခံခြင်းကို မဆိုထားနှင့် ဘုရားသခင်ကို ကြောက်ရွံ့သော စိတ်နှလုံး စိုးစဉ်းမျှ မရှိပေ။ မာနထောင်လွှားကာ စိတ်ကြီးဝင်သူများ၊ အထူးသဖြင့် အင်မတန် မာနထောင်လွှားလွန်းသဖြင့် ဆင်ခြင်တုံတရား ပျောက်သွားသူများသည် ဘုရားသခင်၌ ယုံကြည်ခြင်းတွင် ကိုယ်တော်ကို ကျိုးနွံနာခံနိုင်ခြင်း မရှိရုံမက မိမိတို့ကိုယ်ကို ဂုဏ်တင်ကာ သက်သေပင် ခံလိုက်သေးသည်။ ထိုသို့သောလူများသည် ဘုရားသခင်ကို အဆန့်ကျင်ဆုံးဖြစ်ပြီး ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။ အကယ်၍ လူတို့သည် ဘုရားသခင်ကို ကြောက်ရွံ့သော စိတ်နှလုံး ရှိသည့်အဆင့်ဆီ ရောက်လိုလျှင် သူတို့သည် မိမိတို့၏ မာနထောင်လွှားသော စိတ်သဘောထားကို ပထမဦးစွာ ဖြေရှင်းရမည်။ သင်၏ မာနထောင်လွှားသော စိတ်သဘောထားကို စေ့စပ်သေချာစွာ ဖြေရှင်းလေလေ၊ ဘုရားသခင်ကို ကြောက်ရွံ့သော စိတ်နှလုံး ပို၍ ရှိလေဖြစ်လိမ့်မည်။ ထိုအခါမှသာ သင်သည် ကိုယ်တော်ကိုနာခံနိုင်ကာ သမ္မာတရားကို ရနိုင်ပြီး ကိုယ်တော်ကို သိလေသည်။ သမ္မာတရားကို ရရှိသည့်သူများသာလျှင် စစ်မှန်သော လူသားဖြစ်သည်။

ကောက်နုတ်ချက် (၅၀)

မာနထောင်လွှားမှု၊ မိမိကိုယ်ကို မှန်သည်ဟု မှတ်ယူခြင်းနှင့် ခေါင်းမာခြင်းတို့ကဲ့သို့သော လူ၏ ဖောက်ပြန်ပျက်စီးသည့် စိတ်သဘောထားများသည် ကုရခက်သည့် ရောဂါအမျိုးအစားတစ်ခု ဖြစ်သည်။ ယင်းတို့သည် လူသားကိုယ်ခန္ဓာတွင် ကြီးထွားသည့် အန္တရာယ်ပေးနိုင်သော အကျိတ်တစ်ခုကဲ့သို့ဖြစ်ပြီး ဆင်းရဲဒုက္ခအချို့ မရှိဘဲ ဖြေရှင်းမရနိုင်ပေ။ ရက်အနည်းငယ်အတွင်း ပျောက်သည့် ခဏတာ နာမကျန်းဖြစ်ခြင်းနှင့်မတူဘဲ ဤကုရခက်သည့် ရောဂါသည် သာမည ရောဂါမဟုတ်သကဲ့သို့ ထိုအရာအပေါ် ရှိန်လောက်သည့် နည်းလမ်းကို သုံးရမည်ဖြစ်သည်။ သို့ရာတွင် သင်တို့ သိရှိရမည့် အမှန်တရားတစ်ခု ရှိ၏။ ဖြေရှင်းမရသည့် ပြဿနာဟူ၍ မရှိပေ။ သင့်အနေဖြင့် သမ္မာတရားကို လိုက်စားသည်နှင့်အမျှ ဘဝတွင် ကြီးထွားကာ သမ္မာတရားနှင့်ဆိုင်သည့် သင်၏ သိနားလည်မှုနှင့် အတွေ့အကြုံတို့ နက်သည်ထက်နက်လာသည်နှင့်အမျှ သင်၏ ဖောက်ပြန်ပျက်စီးသော စိတ်သဘောထားက တရွေ့ရွေ့ လျော့သွားလိမ့်မည်ဖြစ်သည်။ သန့်စင်သွားသည်ဟု ယူဆမခံရနိုင်မီ ဖောက်ပြန်ပျက်စီးသော စိတ်သဘောထားများက မည်သည့်အတိုင်းအတာအထိ လျော့လာရမည်နည်း။ ယင်းတို့၏ ဘောင်ခတ်ခြင်းကို သင် မခံရတော့သကဲ့သို့ ယင်းတို့ကို သင် သိမြင်ကာ စွန့်ပစ်နိုင်သည့်အချိန်ထိ ဖြစ်သည်။ ထိုအရာများက တစ်ခါတစ်ရံ သူတို့ဘာသာ ပေါ်လာကောင်း ပေါ်လာနိုင်သော်လည်း သင်သည် သင်၏ တာဝန်ကို ထမ်းဆောင်ကာ သမ္မာတရားကို ပုံမှန်အတိုင်း လက်တွေ့လုပ်ဆောင်နိုင်ပြီး တာဝန်သိကာ တာဝန်ယူမြဲယူနိုင်၍ ယင်းတို့၏ ဘောင်ခတ်ခြင်းကို မခံရပေ။ ထိုအချိန်တွင် ဤဖောက်ပြန်ပျက်စီးသော စိတ်သဘောထားများက သင့်အတွက် ပြဿနာ ဖြစ်ပေါ်စေတော့မည်မဟုတ်သကဲ့သို့ ယင်းတို့ကို သင် အောင်မြင်နှင့်ပြီးဖြစ်ကာ ကျော်လွှားနှင့်ပြီး ဖြစ်သည်။ ယင်းမှာ ဘဝတွင် ကြီးထွားရင့်ကျက်မှုရှိခြင်းကို ဆိုလိုသည့်အရာ ဖြစ်သည်။ ပုံမှန် အခြေအနေများအောက်တွင် သင်သည် သင်၏ ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်း၊ ချည်နှောင်ခြင်း မခံရတော့ပေ။ ဖောက်ပြန်ပျက်စီးသည့် စိတ်သဘောထားမည်မျှကို ၎င်းတို့ ထုတ်ဖော်ပြသည်ဖြစ်စေ ယင်းတို့ကို ဖြေရှင်းရန် လူအချို့က သမ္မာတရားကို မရှာဖွေကြပေ။ အကျိုးဆက်အနေဖြင့် ဘုရားသခင်ကို နှစ်များစွာကြာ ယုံကြည်သည့်နောက်တွင်ပင် ၎င်းတို့၏ စိတ်သဘောထားများက မပြောင်းမလဲ ရှိနေသည်။ ၎င်းတို့က “တစ်စုံတစ်ရာကို ငါ လုပ်ဆောင်သည့်အခါတိုင်းတွင် ငါ၏ ဖောက်ပြန်ပျက်စီးသော စိတ်သဘောထားများကို ငါ ထုတ်ဖော်ပြသည်။ တစ်ခုခု လုပ်ဆောင်ခြင်းကို ငါ ရှောင်ကြဉ်လျှင် ယင်းတို့ကို ငါ ထုတ်ဖော်ပြမည်မဟုတ်ပါ။ ယင်းက ပြဿနာကို ပြေလည်စေသည် မဟုတ်လော”ဟု တွေးကြသည်။ ဤသည်မှာ အစာနင်မည်ကို ကြောက်သောကြောင့် အစာစားခြင်းကို ရှောင်ကြဉ်ခြင်း မဟုတ်လော။ ဤအရာ၏ အကျိုးဆက်မှာ မည်သည့်အရာ ဖြစ်လိမ့်မည်နည်း။ ငတ်ပြတ်ခြင်းဆီသို့သာ ဆိုက်ရောက်စေနိုင်သည်။ အကြင်သူသည် ဖောက်ပြန်ပျက်စီးသော စိတ်သဘောထားများကို ထုတ်ဖော်ပြပြီး မဖြေရှင်းပါက ထိုအရာမှာ သမ္မာတရားကို လက်မခံခြင်းနှင့် မမျှော်လင့်ဘဲ သေဆုံးခြင်း သဘောသက်ရောက်ပေသည်။ သင်သည် ဘုရားသခင်ကို ယုံကြည်ပြီး သမ္မာတရားကို မလိုက်စားလျှင် အကျိုးဆက်များက မည်သည့်အရာများ ဖြစ်လိမ့်မည်နည်း။ သင်သည် ကိုယ့်သေတွင်း ကိုယ်တူးမိလိမ့်မည်ဖြစ်သည်။ ဖောက်ပြန်ပျက်စီးသော စိတ်သဘောထားများသည် ဘုရားသခင်၌ သင့် ယုံကြည်မှု၏ ရန်သူဖြစ်သည်။ ယင်းတို့သည် သင်၏ သမ္မာတရား လိုက်စားခြင်း၊ ဘုရားသခင်၏ အမှုတော်နှင့်ဆိုင်သည့် သင်၏ အတွေ့အကြုံနှင့် သူ့ကို သင်၏ ကျိုးနွံနာခံခြင်းတို့အား ဟန့်တားသည်။ အကျိုးဆက်အနေဖြင့် သင်သည် အဆုံးတွင် ဘုရားသခင်၏ ကယ်တင်ခြင်းကို ရရှိလိမ့်မည်မဟုတ်။ ယင်းမှာ ကိုယ့်သေတွင်းကို ကိုယ်တူးခြင်း မဟုတ်လော။ ဆိုးယုတ်သော စိတ်သဘောထားများက သင့်ကို သမ္မာတရားအား လက်ခံခြင်းနှင့် လက်တွေ့လုပ်ဆောင်ခြင်းမှ ဟန့်တား၏။ ထိုစိတ်သဘောထားများကို သင် ရှောင်လွှဲမရနိုင်။ ရင်ဆိုင်ရမည်ဖြစ်သည်။ ထိုအရာများကို သင် အောင်မြင်ကျော်လွှားခြင်း မရှိပါက သင့်ကို ထိန်းချုပ်လိမ့်မည်။ ထိုအရာများကို သင် အောင်မြင်ကျော်လွှားနိုင်လျှင် ထိုအရာများအားဖြင့် သင် ဘောင်ခတ်ခံရမည်မဟုတ်တော့ဘဲ လွတ်မြောက်သွားလိမ့်မည်။ တစ်ခါတစ်ရံ ဖောက်ပြန်ပျက်စီးသော စိတ်သဘောထားများက သင့်အတွင်း၌ မှားယွင်းသည့် အတွေးများနှင့် စိတ်ကူးများအပြင် ဆိုးယုတ်သည့် တွေးခေါ်မှုတို့ ဖြစ်ပေါ်စေလျက်၊ သင့်အား ဘဝင်ခိုက်စေလျက်၊ သို့မဟုတ် ကြီးကျယ်စေလျက်၊ ထိုသို့သော အတွေးများကို ထုတ်ဖော်စေရင်း သင့်စိတ်နှလုံးတွင် ထွက်ပေါ်ကာ ၎င်းတို့ဘာသာ ထင်ရှားပြသလိမ့်ဦးမည် ဖြစ်သည်။ သို့ရာတွင် သင် ပြုမူဆောင်ရွက်သည့်အခါ သင်၏ လက်နှင့် ခြေတို့သည် ထိုအရာများ၏ ချည်နှောင်ခြင်းခံရတော့မည် မဟုတ်သကဲ့သို့ သင်၏ စိတ်နှလုံးသည်လည်း ထိန်းချုပ်ခြင်းခံရတော့မည် မဟုတ်ပေ။ သင်က “ကျွန်ုပ်၏ ရည်ရွယ်ချက်မှာ ဘုရားအိမ်တော်၏ အကျိုးစီးပွားများကို အလေးထားရန်၊ ဘုရားသခင်ကို စိတ်ကျေနပ်စေဖို့ အမှုအရာများကို လုပ်ဆောင်ရန်နှင့် ဖန်ဆင်းခံတစ်ဦးအနေဖြင့် ကျွန်ုပ်၏ တာဝန်နှင့် သစ္စာစောင့်သိခြင်းတို့ကို ဖြည့်ဆည်းရန်ဖြစ်သည်။ ကျွန်ုပ်သည် တစ်ခါတစ်ရံ ဤစိတ်သဘောထားမျိုး ထုတ်ဖော်ပြဆဲဖြစ်သော်လည်း ကျွန်ုပ်အပေါ် ထိုအရာက လုံးဝ လွှမ်းမိုးခြင်း မရှိပါ”ဟု ပြောလိမ့်မည်။ ဤသည်မှာ လုံလောက်ပေသည်။ ဤဖောက်ပြန်ပျက်စီးသော စိတ်သဘောထားမျိုးသည် အခြေခံအားဖြင့် ပြေလည်သွားပြီးဖြစ်လိမ့်မည်။ လူ၏ စိတ်သဘောထားဆိုင်ရာ ပြောင်းလဲမှုသည် မရေမရာဖြစ်ကာ လက်ဆုပ်လက်ကိုင် မပြနိုင်သည့်အရာ ဖြစ်သလော။ (မဟုတ်ပါ။) ဤသည်မှာ ထိုအရာသည် မည်မျှလက်တွေ့ကျပုံဖြစ်သည်။ လူအချို့က “သမ္မာတရား အနည်းငယ်ကို ကျွန်ုပ် နားလည်သော်လည်း ကျွန်ုပ်တွင် ဖောက်ပြန်ပျက်စီးသော အတွေးများနှင့် စိတ်ကူးများ တစ်ခါတစ်ရံတွင် ရှိနေဆဲဖြစ်ပြီး ဖောက်ပြန်ပျက်စီးသော စိတ်သဘောထားများကို ကျွန်ုပ် ထုတ်ဖော်ပြနေဆဲဖြစ်သည်။ မည်သည့်အရာကို ကျွန်ုပ် လုပ်ဆောင်သင့်သနည်း”ဟု ပြောကြသည်။ သင်သည် သမ္မာတရားကို လိုက်စားသူတစ်ဦး အမှန်တကယ်ဖြစ်လျှင် သင့်ထံ၌ မှားယွင်းသည့် အတွေးများနှင့် စိတ်ကူးများရှိသည့်အခါတိုင်း သို့မဟုတ် ဖောက်ပြန်ပျက်စီးသော စိတ်သဘောထားများကို သင် ထုတ်ဖော်ပြသည့်အခါတိုင်းတွင် ယင်းတို့ကို ဖြေရှင်းရန် ဘုရားသခင်ထံ ဆုတောင်းပြီး သမ္မာတရားကို ရှာဖွေသင့်သည်။ ဤသည်မှာ အခြေခံအကျဆုံးသော လက်တွေ့လုပ်ဆောင်မှု စည်းမျဉ်းဖြစ်သည်။ ယင်းကို သင် မေ့လိမ့်မည်မဟုတ်၊ ဟုတ်သလော။ ထို့အပြင် သင့်ထံတွင် မမှန်သည့် အတွေးများနှင့် စိတ်ကူးများရှိသည့်အခါ ယင်းတို့ကို သင် ငြင်းပယ်သင့်သည်ကိုလည်း သိသင့်သည်။ ထိုအရာများကို လိုက်လျှောက်ရန် မဆိုထားနှင့် ထိုအရာများ၏ ဘောင်ခတ်ခြင်းနှင့် ချည်နှောင်ခြင်းကို သင် ခံ၍မရပေ။ သင့်အနေဖြင့် သမ္မာတရားအနည်းငယ် နားလည်သရွေ့ ဤအရာသည် ပြီးမြောက်ရန် လွယ်ကူသင့်ပေသည်။ သင်သည် ဖောက်ပြန်ပျက်စီးသော စိတ်သဘောထားများကို ထုတ်ဖော်ပြလျှင် ယင်းတို့ကို ဖြေရှင်းရန် သမ္မာတရားကို ရှာဖွေဖို့ သင် အားထုတ်ရမည်။ သင်က “အို ဘုရားသခင်၊ ဖောက်ပြန်ပျက်စီးသော စိတ်သဘောထားတစ်ခုကို ကျွန်ုပ် တစ်ဖန် ထုတ်ဖော်ပြမိပါပြီ။ ကျေးဇူးပြုပြီး ကျွန်ုပ်ကို ပဲ့ပြင်ဆုံးမပါ။ ကျွန်ုပ်၏ ဖောက်ပြန်ပျက်စီးသော စိတ်သဘောထားများကို ကျွန်ုပ် မထိန်းချုပ်နိုင်ပါ”ဟု ပြော၍မရပေ။ သင်သည် ဤသို့ဆုတောင်းလျှင် သမ္မာတရားကို လိုက်စားသောသူတစ်ဦးမဟုတ်။ ထိုအရာက သင်သည် အပျက်သဘောဆောင်ပြီး မတက်မကြွဖြစ်နေကြောင်းနှင့် သင်သည် မိမိကိုယ်ကို လက်လျှော့ပြီဖြစ်ကြောင်း ပြပေသည်။ သင်သည် အခေါင်းတစ်လုံးကို ပြင်ဆင်ကာ မိမိ၏ အသုဘ အစီအစဉ်များကို ပြုလုပ်လိုက်သည်ကမှ ပို၍ကောင်းဦးမည်။ ငါ့ကို ပြောလော့၊ ထိုသို့သော ဆုတောင်းချက်တစ်ခုကို မည်သည့်လူစားမျိုးက ပြုလုပ်သနည်း။ အသုံးမကျသော သူတစ်ဦးကသာ ထိုသို့သော ပုံစံဖြင့် ဘုရားသခင်ထံ ဆုတောင်းပေမည်။ သမ္မာတရားကို ချစ်သောလူတစ်ဦးသည် ထိုသို့သော စကားများကို လုံးဝ ထုတ်ပြောမည်မဟုတ်။ သင်သည် သမ္မာတရားကို ချစ်သောသူတစ်ဦးဖြစ်လျှင် သမ္မာတရား လိုက်စားခြင်း လမ်းကြောင်းကို ရွေးသင့်ပြီး မည်သို့လက်တွေ့လုပ်ဆောင်ရမည်ဆိုသည်နှင့် ပတ်သက်၍လည်း ရှင်းလင်းသင့်ပေသည်။ အလွန်သာမန်ဖြစ်သော ဤပြဿနာများ သင့်အပေါ် ကျရောက်သည့်အခါ မည်သို့လက်တွေ့လုပ်ဆောင်ရမည်ကို သင် မသိလျှင် သင်သည် အလွန်အသုံးမကျပေ။ ဖောက်ပြန်ပျက်စီးသော စိတ်သဘောထားများကို ဖြေရှင်းခြင်းသည် ရာသက်ပန် အားထုတ်မှုတစ်ခုဖြစ်သည်၊ နှစ်အနည်းငယ်မျှဖြင့် စွမ်းဆောင်ရရှိနိုင်သည့်အရာတစ်ခု မဟုတ်။ သမ္မာတရားနှင့် အသက်ရရှိခြင်းအကြောင်း စိတ်ကူးယဉ်မှုများ သင် အဘယ်ကြောင့် ထားရှိသနည်း။ ယင်းသည် မိုက်မဲပြီး မသိနားမလည်ခြင်း မဟုတ်လော။

အသက်စိတ်သဘောထားရှိ ပြောင်းလဲမှုတစ်ခုကို လိုက်စားခြင်း ဖြစ်စဉ်တွင် ဖောက်ပြန်ပျက်စီးသော စိတ်သဘောထားများ၏ အချုပ်အချယ်များက လူတိုင်းအတွက် အကြီးမားဆုံး အခက်အခဲ ဖြစ်စေသည်။ လူတို့သည် ဖောက်ပြန်ပျက်စီးသော စိတ်သဘောထား အနည်းငယ်ကို ထုတ်ဖော်ပြသည့်အခါ၊ သို့မဟုတ် ထိုစိတ်သဘောထားကို အကြိမ်ကြိမ် ထုတ်ဖော်ပြသည့်အခါနှင့် ထိုအရာကို ထိန်းချုပ်နိုင်ခြင်းမရှိဟုခံစားရသည့်အခါ ၎င်းတို့ ဇာတ်သိမ်းပြီဖြစ်ကာ ပြောင်းလဲမရနိုင်ဟု သတ်မှတ်လျက် မိမိတို့ကိုယ်ကို စီရင်ချက်ချကြသည်။ ဤသည်မှာ လူအများစုတွင် တည်ရှိသည့် ရှုပ်ထွေးမှုနှင့် နားလည်မှုလွဲခြင်းတစ်ခု ဖြစ်သည်။ ယခုအခါတွင် သမ္မာတရားကို လိုက်စားသောသူအချို့က လူတစ်ဦးအတွင်းတွင် ဖောက်ပြန်ပျက်စီးသော စိတ်သဘောထားများ တည်ရှိသရွေ့ ၎င်းတို့တာဝန် ထမ်းဆောင်ခြင်းအား ထိခိုက်စေပြီး ၎င်းတို့၏ သမ္မာတရား လက်တွေ့လုပ်ဆောင်ခြင်းကို ဟန့်တားလျက် ယင်းတို့ကို မကြာခဏ ၎င်းတို့ ထုတ်ဖော်စေနိုင်ကြောင်းနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများနှင့်ဆိုင်သည့် ပြဿနာကို ဖြေရှင်းရန် မိမိတို့ကိုယ်ကို မသုံးသပ်နိုင်လျှင် မိမိတို့၏ တာဝန်များကို ပြည့်စုံလုံလောက်စွာ ထမ်းဆောင်နိုင်လိမ့်မည် မဟုတ်ကြောင်းကိုလည်း သဘောပေါက်ကြပြီးဖြစ်သည်။ ထို့ကြောင့် မိမိတို့၏ တာဝန်များကို အပျက်သဘောဆောင်ပြီး ဝတ်ကျေတမ်းကျေပုံစံဖြင့် အစဉ်သဖြင့် ထမ်းဆောင်ကြသူများသည် မိမိတို့ကိုယ်ကို လေးနက်စွာ ဆင်ခြင်သုံးသပ်သင့်သကဲ့သို့ ဖြေရှင်းရန် မိမိတို့ပြဿနာ၏ ဖြစ်ကြောင်းရင်းမြစ်ကို ရှာဖွေဖော်ထုတ်သင့်ပေသည်။ သို့ရာတွင် လူအချို့သည် လွဲချော်နေသော သိနားလည်မှုတစ်ခုရှိကြပြီး “မိမိတို့တာဝန်များကို လုပ်ဆောင်နေစဉ် ဖောက်ပြန်ပျက်စီးသော စိတ်သဘောထားများ ထုတ်ဖော်ပြသူအားလုံးသည် ရပ်တန့်ကာ မိမိတို့တာဝန်များကို ဆက်လက် မထမ်းဆောင်မီ ယင်းတို့ကို လုံးဝ ဖြေရှင်းသင့်သည်”ဟု တွေးထင်ကြသည်။ ဤသည်မှာ ယုတ္တိတန်သော အမြင်တစ်ခု ဖြစ်သလော။ ထိုအရာမှာ လူသား စိတ်ကူးစိတ်သန်းတစ်ခုဖြစ်ပြီး လုံးဝ ယုတ္တိမတန်ပေ။ အမှန်တွင် သမ္မာတရားကို ချစ်မြတ်နိုးသူ မည်သူမဆိုအတွက် ၎င်းတို့သည် မည်သည့် တာဝန်ကို လုပ်ဆောင်သည်ဖြစ်စေ၊ မည်သည့် ဖောက်ပြန်ပျက်စီးမှုကို ထုတ်ဖော်သည်ဖြစ်စေ ၎င်းတို့သည် သမ္မာတရားကို ရှာဖွေပြီး မိမိတို့ကိုယ်ကို ဆင်ခြင်သုံးသပ်သရွေ့ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို သိရှိလာနိုင်ပြီး ယင်းတို့ကို ဖယ်ရှားနိုင်သည်၊ ဖောက်ပြန်ပျက်စီးမှုကို ပို၍ ပို၍ နည်းပါးစွာ ထုတ်ဖော်နိုင်ကာ နောက်ဆုံးတွင် ၎င်းတို့၏ တာဝန်များကို စံနှုန်းပြည့်မီသော နည်းလမ်းဖြင့် လုပ်ဆောင်လာနိုင်ကြလေသည်။ ဤသည်မှာ ဘုရားသခင်၏ အမှုတော် တွေ့ကြုံခြင်း ဖြစ်စဉ်ဖြစ်သည်။ သင်သည် ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြသည်နှင့်တစ်ပြိုင်နက် ယင်းကို ဖြေရှင်းရန် သမ္မာတရား ရှာဖွေသင့်ပြီး သင်၏ စာတန်ဆန်သော စိတ်သဘောထားကို ပိုင်းခြားသိမြင်ကာ စိစစ်သင့်ပေသည်။ ဤသည်မှာ သင်၏ စာတန်ဆန်သော စိတ်သဘောထားကို ဆန့်ကျင်တိုက်ခိုက်သည့် ဖြစ်စဉ်ဖြစ်ပြီး သင်၏ ဘဝအတွေ့အကြုံအတွက် မုချလိုအပ်ပေသည်။ ဘုရားသခင်၏ အမှုတော်ကို တွေ့ကြုံကာ သင်၏ စိတ်သဘောထားကို ပြောင်းလဲနေစဉ်တွင် သင်သည် သင်၏ စာတန်ဆန်သော စိတ်သဘောထားကို ပြိုင်ဆိုင်ကာ နောက်ဆုံးတွင် သင်၏ ဖောက်ပြန်ပျက်စီးသော စိတ်သဘောထားများကို ဖြေရှင်းပြီး စာတန်အပေါ် အောင်နိုင်လျက် ထိုသို့ဖြင့် စိတ်သဘောထားတွင် အပြောင်းအလဲတစ်ခု စွမ်းဆောင်ရရှိရန် သင် နားလည်သည့် သမ္မာတရားကို သင် အသုံးပြုလေသည်။ မိမိ၏ စိတ်သဘောထား ပြောင်းလဲခြင်း ဖြစ်စဉ်သည် လူ့အယူအဆများနှင့် စိတ်ကူးများအပြင် စကားလုံးများနှင့် အယူဝါဒများကို အစားထိုးရန်နှင့် လောကီဆိုင်ရာ ဆက်ဆံရေးများအတွက် အတွေးအခေါ်များ၊ စာတန်ထံမှလာသည့် အယူလွဲမှုများနှင့် မှားယွင်းပြီး အဓိပ္ပာယ်မဲ့သော အတွေးမှားများကို အစားထိုးရန်၊ ဤအရာများကို သမ္မာတရားနှင့် ဘုရားနှုတ်ကပတ်တော်များဖြင့် တဖြည်းဖြည်းချင်း အစားထိုးရန်အလို့ငှာ သမ္မာတရားကို ရှာဖွေခြင်းနှင့် လက်ခံခြင်းဖြစ်သည်။ ဤသည်မှာ သမ္မာတရားကို ရရှိခြင်းနှင့် မိမိ၏ စိတ်သဘောထား ပြောင်းလဲခြင်းဖြစ်စဉ်ဖြစ်သည်။ သင်၏ စိတ်သဘောထား မည်မျှ ပြောင်းလဲပြီးဖြစ်သည်ကို သင် သိရှိလိုလျှင် သမ္မာတရား မည်မျှ သင်နားလည်သည်၊ သမ္မာတရားမည်မျှအား သင် လက်တွေ့လုပ်ဆောင်ပြီး ဖြစ်သည်ဆိုသည်နှင့် သမ္မာတရား မည်မျှ သင် အသက်ရှင်နေထိုင်နိုင်သည်ဆိုသည်တို့ကို သင် ရှင်းလင်းစွာ သိမြင်ရန်လိုအပ်သည်။ သင်၏ ဖောက်ပြန်ပျက်စီးသော စိတ်သဘောထားများ မည်မျှကို သင်နားလည်ကာ ရရှိပြီးဖြစ်သည့် သမ္မာတရားနှင့် အစားထိုးပြီးဖြစ်ကြောင်းနှင့် ယင်းတို့က သင့်အတွင်းရှိ ဖောက်ပြန်ပျက်စီးသော စိတ်သဘောထားများကို မည်သည့်အတိုင်းအတာအထိ ထိန်းချုပ်နိုင်ကြောင်း၊ ဆိုလိုသည်မှာ သင် နားလည်သည့် သမ္မာတရားများက သင်၏ အတွေးများနှင့် ရည်ရွယ်ချက်များအပြင် သင်၏ နေ့စဉ်ဘဝနှင့် လက်တွေ့လုပ်ဆောင်မှုတို့အား မည်သည့်အတိုင်းအတာထိ လမ်းပြပေးနိုင်ကြောင်းတို့ကို ရှင်းလင်းစွာ သင် သိမြင်ရမည်။ အမှုအရာများ သင့်အပေါ် ကျရောက်သည့်အခါ အသာစီးရသည်မှာ သင်၏ ဖောက်ပြန်ပျက်စီးသော စိတ်သဘောထား ဖြစ်သလော၊ သင့်ကို လွှမ်းမိုးပြီး လမ်းပြသည်မှာ သင် နားလည်သည့် သမ္မာတရားများ ဖြစ်သလောဆိုသည်ကို သင် ရှင်းလင်းစွာ သိမြင်သင့်သည်။ ဤသည်မှာ သင်၏ ဝိညာဉ်ရင့်ကျက်မှုနှင့် အသက်ဝင်ရောက်မှုတို့ကို တိုင်းတာသည့် စံနှုန်းဖြစ်သည်။

ကောက်နုတ်ချက် (၅၁)

တစ်စုံတစ်ဦးသည် ပြစ်တင်ဝေဖန်ခြင်းနှင့် ပြုပြင်ခြင်းကို ရင်ဆိုင်ရချိန်တွင် ဆင်ခြေပေးလေ့ရှိသောအခါ မည်သည့်အရာဖြစ်နေသနည်း။ ဤသည်မှာ အလွန်မာနထောင်လွှားသော၊ မိမိကိုယ်ကို မှန်ကန်သည်ဟု ယူမှတ်သော၊ တစ်ဇွတ်ထိုးနိုင်သော စိတ်သဘောထားတစ်မျိုးဖြစ်သည်။ မာနထောင်လွှားပြီး ခေါင်းမာသောလူများသည် သမ္မာတရားကို လက်ခံဖို့ ခက်ခဲသည်ကို တွေ့ရသည်။ ၎င်းတို့၏ ကိုယ်ပိုင်အမြင်ရှုထောင့်များ၊ ထင်မြင်ချက်များနှင့် အတွေးများအတိုင်း မကိုက်ညီသည့်အရာ တစ်စုံတစ်ခုကို ၎င်းတို့ကြားသောအခါ ယင်းကို ၎င်းတို့ လက်မခံနိုင်ကြပေ။ အခြားသူများ ပြောသောစကားက မှန်သည်ဖြစ်စေ သို့မဟုတ် မှားသည်ဖြစ်စေ၊ သို့မဟုတ် မည်သူက ပြောခဲ့သည်ဖြစ်စေ၊ သို့မဟုတ် မည်သည့်အ‌ခြေအနေမျိုး၌ ပြောခဲ့သည်ဖြစ်စေ၊ သို့မဟုတ် ၎င်းတို့၏ကိုယ်ပိုင် တာဝန်ဝတ္တရားများနှင့် ဆက်စပ်သည်ဖြစ်စေ မဆက်စပ်သည်ဖြစ်စေ ၎င်းတို့ ဂရုမစိုက်။ ဤအရာများအကြောင်းကို ၎င်းတို့ ဂရုမစိုက်ကြပေ၊ ၎င်းတို့အတွက် အလျင်လိုနေသည်မှာ အရင်ဆုံး ၎င်းတို့၏ ကိုယ်ပိုင်ခံစားချက်များ ပြည့်ဝစေရန် ဖြစ်သည်။ ဤသည်မှာ ခေါင်းမာခြင်း မဟုတ်လော။ ခေါင်းမာခြင်းက အဆုံးတွင် လူများအပေါ် ယူဆောင်လာပေးသည့် ဆုံးရှုံးမှုများမှာ မည်သည်တို့ ဖြစ်သနည်း။ ၎င်းတို့အတွက် သမ္မာတရားကို ရရန်မှာ ခက်ခဲသည်။ သမ္မာတရားကို လက်မခံခြင်းသည် လူသား၏ ဖောက်ပြန်ပျက်စီးသော စိတ်သဘောထားကြောင့် ဖြစ်ရပြီး နောက်ဆုံးရလဒ်မှာ သမ္မာတရားကို ၎င်းတို့ အလွယ်တကူ မရနိုင်ခြင်း ဖြစ်သည်။ လူသား၏ သဘာဝအနှစ်သာရမှ သဘာဝအတိုင်း ထုတ်ဖော်လာသည့် မည်သည့်အရာမဆိုသည် သမ္မာတရားနှင့် ဆန့်ကျင်ဘက် ဖြစ်ပြီး ၎င်းနှင့် လုံးဝ မသက်ဆိုင်ပေ။ ထိုသို့သောအရာများထဲမှ တစ်ခုမျှသည် သမ္မာတရားနှင့် မကိုက်ညီပေ၊ သို့မဟုတ် သမ္မာတရားကို မချဉ်းကပ်ပေ။ ထို့ကြောင့် ကယ်တင်ခြင်းကို ရရန် လူတစ်ယောက်သည် သမ္မာတရားကို လက်ခံပြီး လက်တွေ့လုပ်ဆောင်ရမည်။ လူတစ်ယောက်သည် သမ္မာတရားကို လက်မခံနိုင်ဘဲ ၎င်းတို့၏ကိုယ်ပိုင် နှစ်သက်မှုများအတိုင်း အမြဲ ပြုမူလိုသည်ဆိုပါက ထိုသူသည် ကယ်တင်ခြင်းကို မရနိုင်။ သင်သည် ဘုရားသခင်နောက်သို့ လိုက်ပြီး သင်၏ တာဝန်ကို ကောင်းစွာထမ်းဆောင်လိုလျှင် အမှုအရာများက သင့်သဘောအတိုင်းမဖြစ်သောအခါ ရှေးဦးစွာ စိတ်လိုက်မာန်ပါ လုပ်ဆောင်ခြင်းကို သင် ရှောင်ကြဉ်ရမည်။ ရှေးဦးစွာ စိတ်တည်ငြိမ်အောင်ပြုပြီး ဘုရားသခင်ရှေ့တွင် ငြိမ်သက်ခြင်းရှိလော့။ သင်၏ စိတ်နှလုံးတွင် ဘုရားထံ ဆုတောင်းပြီး ဘုရားထံမှ ရှာဖွေလော့။ ခေါင်းမာခြင်းမရှိနှင့်။ ရှေးဦးစွာ ကျိုးနွံနာခံလော့။ ဤသို့သော စိတ်နေစိတ်ထားဖြင့်သာ သင်သည် ပြဿနာများအတွက် ပိုမိုကောင်းမွန်သော ဖြေရှင်းချက်ကို ရရှိစေနိုင်သည်။ သင်သည် ဘုရားသခင်ရှေ့မှောက်၌ အသက်ရှင်ရာတွင် ဇွဲလုံ့လရှိလျှင်၊ သင့်အပေါ် မည်သည့်အမှုအရာ ကျရောက်ပါစေ ဘုရားသခင်ထံဆုတောင်းပြီး ဘုရားသခင်ထံမှ ရှာဖွေနိုင်လျှင်၊ ယင်းကို နာခံသည့်စိတ်ထားနှင့် ရင်ဆိုင်နိုင်လျှင် သင်၏ ဖောက်ပြန်ပျက်စီးသော စိတ်သဘောထား၏ ထုတ်ဖော်ချက်များ မည်မျှရှိသည်မှာ အရေးမပါပေ၊ သို့မဟုတ် ယခင်က သင်သည် မည်သည့် ပြစ်မှားမှုများ ကျူးလွန်ခဲ့သည်မှာလည်း အရေးမပါပေ။ သမ္မာတရားကို သင်ရှာဖွေသမျှကာလပတ်လုံး ယင်းတို့ကို ဖြေရှင်းနိုင်လိမ့်မည်။ ဘယ်လိုစမ်းသပ်မှုတွေ ကြုံလာပါစေ ခိုင်မာစွာ ရပ်တည်နိုင်သည်။ သင့်တွင် မှန်ကန်သော စိတ်ထားရှိသရွေ့၊ သမ္မာတရားကို လက်ခံနိုင်ပြီး ဘုရားသခင်၏ သတ်မှတ်ချက်များနှင့်အညီ ဘုရားသခင်ကို ကျိုးနွံနာခံနိုင်လျှင် သင်သည် သမ္မာတရားကို လက်တွေ့လုပ်ဆောင်နိုင်ရန် လုံးဝ တတ်နိုင်စွမ်းရှိသည်။ သင်သည် ရံဖန်ရံခါ အနည်းငယ် ပုန်ကန်ပြီး အာခံနိုင်သော်လည်း၊ တစ်ခါတစ်ရံတွင် ခုခံသော အကြောင်းပြချက်များ ပြသပြီး မနာခံနိုင်သော်လည်း ဘုရားသခင်ထံ ဆုတောင်းပြီး သင်၏ ပုန်ကန်သော အခြေအနေကို ပြောင်းလဲပစ်နိုင်လျှင် သင်သည် သမ္မာတရားကို လက်ခံနိုင်သည်။ ဤသို့ပြုလုပ်ပြီးနောက်တွင် သင့်၌ ထိုသို့သော ပုန်ကန်မှုနှင့် အာခံမှုက အဘယ်ကြောင့် ဖြစ်ပေါ်လာသည်ကို ဆင်ခြင်စဉ်းစားလော့။ အကြောင်းရင်းကို ရှာပြီး ယင်းကိုဖြေရှင်းရန် သမ္မာတရားကို ရှာဖွေလော့။ ပြီးလျှင် သင်၏ ဖောက်ပြန်ပျက်စီးသော စိတ်သဘောထား၏ ထိုလက္ခဏာသွင်ပြင်သည် သန့်စင်ခြင်းခံရနိုင်သည်။ ဤသို့ အတန်အသင့် မှောက်မှားခြင်းများနှင့် အတန်အသင့် လဲကျခြင်းများမှ သက်သာပြီးနောက်တွင် သမ္မာတရားကို သင် လက်တွေ့လုပ်ဆောင်နိုင်သည်အထိ သင်၏ ဖောက်ပြန်ပျက်စီးသော စိတ်သဘောထားက တဖြည်းဖြည်းချင်း ပယ်ရှင်းသွားလိမ့်မည်။ ထို့နောက် သမ္မာတရားသည် သင့်အတွင်း၌ အုပ်စိုးပြီး သင်၏ အသက်ဖြစ်လာလိမ့်မည်။ သင်၏ သမ္မာတရားကို လက်တွေ့လုပ်ဆောင်ခြင်းတွင် နောက်ထပ်အတားအဆီး ရှိမည်မဟုတ်ပေ။ သင်သည် ဘုရားသခင်ကို အမှန်တကယ် နာခံလာနိုင်မည်ဖြစ်ပြီး သမ္မာတရားစစ်မှန်မှုကို အသက်ရှင်နေထိုင်လိမ့်မည်။ ဤကာလအတောအတွင်း သင်သည် သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းတို့တွင် လက်တွေ့ကျသော တွေ့ကြုံခြင်းနှင့် ဖော်ထုတ်ခြင်းတို့ကို ရရှိမည်။ နောင်တစ်ချိန် သင့်ထံ တစ်စုံတစ်ခု ဖြစ်ပျက်လာသောအခါ ဘုရားသခင်ကို ကျိုးနွံနာခံသည့်နည်းလမ်းတစ်ခုဖြင့် မည်သို့ လက်တွေ့လုပ်ဆောင်ရမည်ကိုလည်းကောင်း၊ မည်သည့်အပြုအမူမျိုးက ဘုရားသခင်ကို ပုန်ကန်သည်ကိုလည်းကောင်း သင်သိလိမ့်မည်။ သင့်စိတ်နှလုံးထဲတွင် ဤအရာများကို ရှင်းလင်းစွာ သိထားလျက်နှင့်ပင် သမ္မာတရားစစ်မှန်မှုအပေါ် မိတ်သဟာယဖွဲ့နိုင်စွမ်း မရှိဆဲ ဖြစ်မည်လော။ သင်၏ အတွေ့အကြုံဆိုင်ရာ သက်သေခံချက်များကို မျှဝေရန် သင် တောင်းဆိုခံရလျှင် သင်သည် အမှုကိစ္စများစွာကို တွေ့ကြုံပြီး လက်တွေ့လုပ်ဆောင်မှု စည်းမျဉ်းများကို သိပြီးလိမ့်မည် ဖြစ်သောကြောင့် ယင်းသည် ပြဿနာတစ်ခု ဖြစ်သည်ဟု သင်ခံစားရလိမ့်မည် မဟုတ်ပေ။ သင် မည်သို့ပြောသည်ဖြစ်စေ ယင်းသည် အမှန်ဖြစ်လိမ့်မည်။ ပြီးလျှင် သင်မည်သည့်အရာကို ပြောသည်ဖြစ်စေ ယင်းသည် လက်တွေ့ကျနေလိမ့်မည်။ စကားများနှင့် အယူဝါဒများကို ဆွေးနွေးရန် သင်တောင်းဆိုခံရလျှင် သင်ဆန္ဒရှိမည်မဟုတ်ပေ။ စိတ်နှလုံးထဲတွင် ယင်းတို့ကို အလွန်အမင်း မနှစ်မြို့လိမ့်မည်။ သို့ဆိုလျှင် သမ္မာတရားစစ်မှန်မှုထဲသို့ သင်ဝင်ရောက်ပြီး ဖြစ်လိမ့်မည် မဟုတ်လော။ သမ္မာတရားကို လိုက်စားသောလူတို့သည် နှစ်အနည်းငယ်ထက် မပိုသောအားထုတ်မှုဖြင့်ပင် ယင်း၏ အတွေ့အကြုံကို ရနိုင်သည်။ ထို့နောက် သမ္မာတရားစစ်မှန်မှုထဲသို့ ဝင်ရောက်နိုင်သည်။ သမ္မာတရားကို မလိုက်စားသောသူတို့အတွက်မူ ၎င်းတို့အလိုရှိလျှင်ပင် သမ္မာတရားစစ်မှန်မှုထဲသို့ ဝင်ရောက်နိုင်ဖို့ မလွယ်ကူချေ။ ဤသည်မှာ သမ္မာတရားကို မချစ်သောသူတို့တွင် ပုန်ကန်လိုစိတ်များပြားလှစွာ ရှိနေခြင်းကြောင့်ဖြစ်သည်။ ကိစ္စရပ်အချို့တွင် သမ္မာတရားကို လက်တွေ့လုပ်ဆောင်ရန် ၎င်းတို့ လိုအပ်သည့်အချိန်တိုင်း ၎င်းတို့အတွက် အမြဲ ဆင်ခြေပေးကြပြီး ၎င်းတို့၏ ကိုယ်ပိုင်ပြဿနာနှင့်၎င်းတို့ ရှိကြလေသည်။ ထို့ကြောင့် သမ္မာတရားကို လက်တွေ့လုပ်ဆောင်ဖို့ရန်မှာ ၎င်းတို့အတွက် အလွန်ခက်လိမ့်မည်။ ၎င်းတို့သည် ဆုတောင်း၍ ရှာဖွေကာ သမ္မာတရားကို လက်တွေ့လုပ်ဆောင်ရန် ဆန္ဒရှိကောင်း ရှိနိုင်သော်လည်း ၎င်းတို့ထံ တစ်စုံတစ်ခု ဖြစ်ပျက်သောအခါ၊ အခက်အခဲများ ၎င်းတို့ ကြုံရသောအခါ ၎င်းတို့၏စိတ်အတော်အတန် ရှုပ်ထွေးနောက်ကျိနေလျက် ၎င်းတို့၏စိတ်ဖရိုဖရဲ ရှုပ်ထွေးနေမှု ပေါ်လာပြီး ၎င်းတို့၏ ပုန်ကန်တတ်သော စိတ်သဘောထားတို့ ထွက်လာကြသည်။ ၎င်းတို့၏ ပုန်ကန်တတ်သော စိတ်သဘောထားသည် ပြင်းထန်လိုက်လေခြင်း။ ၎င်းတို့စိတ်နှလုံး၏ ပိုနည်းသောအပိုင်းကသာ စိတ်ဖရိုဖရဲရှုပ်ထွေးနေ၍ ပိုကြီးသောအပိုင်းသည် ဘုရားသခင်ကို လိုက်နာလိုလျှင် သမ္မာတရားကို လက်တွေ့လုပ်ဆောင်ခြင်းသည် ၎င်းတို့အတွက် အခက်အခဲပိုနည်းလိမ့်မည်။ ၎င်းတို့ ခဏတာ ဆုတောင်းနိုင်ခြင်း ဖြစ်ကောင်းဖြစ်နိုင်သည်၊ သို့မဟုတ် တစ်စုံတစ်ယောက်က ၎င်းတို့နှင့် သမ္မာတရားအကြောင်း မိတ်သဟာယဖွဲ့လိုက်ခြင်း ဖြစ်ကောင်းဖြစ်နိုင်သည်။ ထိုအခိုက်အတန့်အတွင်းတွင် သမ္မာတရားကို ၎င်းတို့ နားလည်လိုက်သရွေ့ ယင်းကို လက်တွေ့လုပ်ဆောင်ဖို့ ပို၍လွယ်ကူသွားလိမ့်မည်။ ၎င်းတို့၏ စိတ်ဖရိုဖရဲရှုပ်ထွေးမှုသည် အလွန်ကြီးမားသည်မှာ ၎င်းတို့စိတ်နှလုံး၏ ပိုကြီးသောအပိုင်းကို နေရာယူထားလျှင် ပုန်ကန်လိုခြင်းသည် အဓိကဖြစ်ပြီး နာခံလိုခြင်းသည် သာမညဖြစ်သည်။ သမ္မာတရားကို လက်တွေ့လုပ်ဆောင်ရန် ၎င်းတို့အတွက် လွယ်ကူမည်မဟုတ်ချေ။ အကြောင်းမှာ ၎င်းတို့သည် ဝိညာဉ်ရင့်ကျက်မှု သေးငယ်လွန်းသောကြောင့် ဖြစ်သည်။ ပြီးလျှင် သမ္မာတရားကို လုံးဝ မချစ်သူများသည် အလျှင်း စိတ်ဖရိုဖရဲရှုပ်ထွေးနေပြီး အလွန့်အလွန် သို့မဟုတ် အလုံးစုံ ပုန်ကန်တတ်ကြသည်။ ဤလူများသည် သမ္မာတရားကို လက်တွေ့လုပ်ဆောင်ဖို့ မည်သည့်အခါမျှ တတ်နိုင်လိမ့်မည်မဟုတ်သည့် နားဝေတိမ်တောင် ဖြစ်နေသူများဖြစ်သည်။ ထို့ကြောင့် ၎င်းတို့အပေါ် စွမ်းအင်ပမာဏ မည်မျှသုံးစွဲပါစေ အသုံးဝင်မည် မဟုတ်ပေ။ သမ္မာတရားကို ချစ်သောလူများတွင် သမ္မာတရားကို လိုက်စားရန် ပြင်းထန်သော တွန်းအားတစ်ခုရှိသည်။ ထိုအရာသည် ၎င်းတို့ကို တွန်းအားပေးသည့်အရာ၏ ပိုကြီးမားသော အပိုင်းဖြစ်ခဲ့လျှင် သို့မဟုတ် ထူးထူးကဲကဲ အများစုဖြစ်ခဲ့လျှင် သမ္မာတရားကို သိသာထင်ရှားစွာဖြင့် မိတ်သဟာယပြုနေပြီဖြစ်လျှင်၊ ၎င်းတို့သည် သမ္မာတရားကို လက်တွေ့လုပ်ဆောင်နိုင်ရန်မှာ သေချာနေပြီဖြစ်သည်။ သမ္မာတရားကို ချစ်ခြင်းသည် ရိုးရှင်းသောကိစ္စတစ်ခု မဟုတ်ပေ။ တစ်စုံတစ်ယောက်သည် ဆန္ဒအနည်းငယ်မျှ ရှိရုံဖြင့် သမ္မာတရားကို ချစ်သည့်သူ ဖြစ်မသွားပေ။ ဘုရားသခင်၏နှုတ်ကပတ်တော်ကို ၎င်းတို့နားလည်သည်နှင့်တစ်ပြိုင်နက် သမ္မာတရားကို လက်တွေ့လုပ်ဆောင်ရန် ကြိုးစားအားထုတ်ကာ ဒုက္ခကို ခါးစည်းခံပြီး အဖိုးအခပေးဆပ်နိုင်သည့်အဆင့်အထိ ရောက်ရမည်ဖြစ်သည်။ ယင်းမှာ သမ္မာတရားကို ချစ်သည့်သူတစ်ဦး ဖြစ်သည်။ သမ္မာတရားကို ချစ်သောလူတစ်ဦးသည် ဖောက်ပြန်ပျက်စီးသော စိတ်သဘောထား မည်မျှထုတ်ဖော်ပါစေ၊ သို့မဟုတ် ပြစ်မှားမှု မည်မျှ၎င်းတို့ ကျူးလွန်မိပါစေ သမ္မာတရားကို လိုက်စားမှုတွင် မဆုတ်မနစ် ကြိုးပမ်းနိုင်သည်။ ၎င်းတို့တွင် မည်သည့်အရာဖြစ်ပျက်သည်ဖြစ်စေ ဘုရားသခင်ထံ ၎င်းတို့ ဆုတောင်းနိုင်သည်၊ သမ္မာတရားကို ရှာဖွေနိုင်သည်၊ ပြီးလျှင် သမ္မာတရားကို လက်ခံနိုင်သည်။ နှစ်နှစ် သို့မဟုတ် သုံးနှစ်ခန့် ဤသို့တွေ့ကြုံပြီးနောက် ၎င်းတို့၏ ကြိုးစားအားထုတ်မှုများမှ ရလဒ်ကောင်းများ ထွက်လာနိုင်ပြီး သာမန်အခက်အခဲများက ၎င်းတို့ကို နှောင့်နှေးစေနိုင်တော့မည် မဟုတ်။ အခက်အခဲ ကြီးကြီးမားမားများ ၎င်းတို့ ကြုံရလျှင် ၎င်းတို့ကျရှုံးလျှင်ပင် ယင်းသည် ပုံမှန်ဖြစ်သည်။ အဘယ်ကြောင့်ဆိုသော် ၎င်းတို့သည် ဝိညာဉ်ရင့်ကျက်မှု အလွန်သေးငယ်သောကြောင့် ဖြစ်သည်။ ပုံမှန်အခြေအနေများတွင် ၎င်းတို့သည် သမ္မာတရားကို လက်တွေ့လုပ်ဆောင်နိုင်သရွေ့ မျှော်လင့်ချက်ရှိ၏။ ဘုရားသခင်ကို ၎င်းတို့ သိလာပြီး ဘုရားသခင်ကို ကြောက်ရွံ့သောစိတ်နှလုံးတစ်ခုရှိသောအခါ ကြီးမားသော အခက်အခဲများသည်ပင်လျှင် ၎င်းတို့အတွက် ဖြေရှင်းဖို့ လွယ်ကူသည်။ ၎င်းတို့အတွက် မည်သည့်အခက်အခဲကမျှ ပြဿနာတစ်ရပ် မဟုတ်တော့ပေ။ လူများ ဘုရားသခင်၏ နှုတ်ကပတ်တော်များကို ပိုမိုဖတ်ရှုပြီး သမ္မာတရားကို ပို၍မိတ်သဟာယပြုနေသရွေ့ကာလပတ်လုံး ၎င်းတို့အပေါ် မည်သည့်အခက်အခဲများ ကျရောက်ရပါစေ၊ ဘုရားသခင်ထံ ၎င်းတို့ ဆုတောင်းနိုင်ပြီး ပြဿနာများကို ဖြေရှင်းရန် သန့်ရှင်းသောဝိညာဉ်တော်၏ လုပ်ဆောင်ချက်အပေါ်တွင် အမှီပြုနိုင်လျှင် သမ္မာတရားကို နားလည်ရန်နှင့် ယင်းကို လက်တွေ့လုပ်ဆောင်ရန် ၎င်းတို့အတွက် လွယ်ကူလိမ့်မည်။ ပြီးလျှင် ၎င်းတို့၏ ဖောက်ပြန်ပျက်စီးသော စိတ်သဘောထားသည် တဖြည်းဖြည်း စတင်၍ ဖယ်ရှားခံရလိမ့်မည်။ သမ္မာတရားကို လက်တွေ့လုပ်ဆောင်ခြင်း လုပ်ရပ်တစ်ခုချင်းစီဖြင့် ၎င်းတို့၏ ဖောက်ပြန်ပျက်စီးသော စိတ်သဘောထား အနည်းငယ်ကို ၎င်းတို့ ဖယ်ရှားသည်။ သမ္မာတရားကို ပို၍ လက်တွေ့လုပ်ဆောင်ခြင်းကြောင့် ၎င်းတို့၏ ဖောက်ပြန်ပျက်စီးသော စိတ်သဘောထားကို ပို၍ ဖယ်ရှားစေသည်။ ဤသည်မှာ သဘာဝနိယာမတစ်ရပ် ဖြစ်သည်။ လူတို့သည် ဖောက်ပြန်ပျက်စီးသော စိတ်သဘောထား ထုတ်ဖော်နေကြောင်းကို ၎င်းတို့မြင်ပြီး မိမိကိုယ်ကို ချုပ်တည်းမှုနှင့် ခံနိုင်ရည် ရှိမှုတို့အပေါ် အားကိုးခြင်းဖြင့် ယင်းကို ဖြေရှင်းရန် ကြိုးစားပါက ၎င်းတို့ အောင်မြင်လိမ့်မည်လော။ ယင်းသည် လွယ်ကူမည်မဟုတ်ပေ။ ထိုနည်းလမ်းဖြင့် ၎င်းတို့ ဖြေရှင်းနိုင်ပါက ထိုအခါ ဘုရားသခင်အနေဖြင့် သူ၏တရားစီရင်ခြင်းနှင့် ပြစ်တင်ဆုံးမခြင်းအမှုတော်ကို လုပ်ရန် လိုအပ်မည် မဟုတ်ပေ။ ဖောက်ပြန်ပျက်စီးသော စိတ်သဘောထားတစ်ခုကို ဖြေရှင်းရန် လူတစ်ဦးသည် ဘုရားသခင်ထံ ဆုတောင်းခြင်းအပေါ် အားကိုးရမည်၊ ပြီးလျှင် ဘုရားသခင်အပေါ် အားကိုးရမည်။ သမ္မာတရားကို ရှာဖွေခြင်းနှင့် မိမိကိုယ်ကို သုံးသပ်ခြင်းအားဖြင့် မိမိကိုယ်ကို သိခြင်းတို့အပေါ်တွင် အားကိုးရမည်။ သန့်ရှင်းသောဝိညာဉ်တော် အလုပ်လုပ်ခြင်းကို အားကိုးရမည်။ ဤသည်မှာ ယင်းကို တဖြည်းဖြည်း ဖြေရှင်းနိုင်သည့်အရာဖြစ်သည်။ လူတို့သည် ပူးပေါင်းမဆောင်ရွက်ပါက၊ မိမိတို့ကိုယ်ကို မည်သို့သုံးသပ်ရမည်ကို မသိပါက၊ သမ္မာတရားကို လက်မခံနိုင်ပါက၊ ၎င်းတို့၏ ဖောက်ပြန်ပျက်စီးသော စိတ်သဘောထားကို သတိမပြုမိပါက၊ နောင်တရခြင်း မရှိပါက၊ ပြီးလျှင် ဇာတိပကတိနှင့် စာတန်ကို မမုန်းပါက ၎င်းတို့၏ဖောက်ပြန်ပျက်စီးသော စိတ်သဘောထားသည် သူ့အလိုလို ဖယ်ရှားသွားလိမ့်မည် မဟုတ်ပေ။ ဤနေရာတွင် သန့်ရှင်းသောဝိညာဉ်တော်၏ အမှုတော်သည် အလွန် အံ့ဩဖွယ်ကောင်းသည်။ လူများ သမ္မာတရားကို ငတ်မွတ်ပြီး ၎င်းတို့၏ စိတ်သဘောထားထဲတွင် အပြောင်းအလဲတစ်ခုကို လိုက်စားနေသရွေ့ ဘုရားသခင်သည် ၎င်းတို့ကို ဉာဏ်အလင်းပေးပြီး လမ်းပြပေးလိမ့်မည်။ သတိပင်မပြုလိုက်မိဘဲ တစ်ချိန်တည်းတွင် လူများသည် သမ္မာတရားကို နားလည်ပြီး မိမိတို့ကိုယ်ကို သိလာနိုင်လိမ့်မည်။ ဤအချိန်တွင် ၎င်းတို့သည် စတင်၍ သမ္မာတရားကို ချစ်ပြီး တောင့်တလာလိမ့်မည်။ ၎င်းတို့သည် ၎င်းတို့၏ကိုယ်ပိုင် စိတ်နှလုံးများထဲမှနေ၍ စာတန်၏သဘာဝနှင့် စိတ်သဘောထားတို့ကို မုန်းတီးနိုင်ကြလိမ့်မည်။ ယင်းက ၎င်းတို့အတွက် ဇာတိပကတိကို ပုန်ကန်ဖို့ ပို၍လွယ်ကူစေပြီး သမ္မာတရားကို လက်တွေ့လုပ်ဆောင်ဖို့ ၎င်းတို့အတွက် များစွာ ပို၍လွယ်ကူသည်ဟု ခံစားရစေသည်။ ထိုအချိန်တွင် ၎င်းတို့၏ ဖောက်ပြန်ပျက်စီးသော စိတ်သဘောထားသည် နည်းနည်းချင်း ပြောင်းလဲလာလိမ့်မည်။ ပြီးလျှင် ၎င်းတို့တွင် ဘုရားသခင်ကို ပုန်ကန်လိုခြင်း တစ်စုံတစ်ရာ ရှိတော့မည် မဟုတ်ပေ။ မည်သူမဆို၊ မည်သည့်အဖြစ်အပျက် သို့မဟုတ် မည်သည့်အရာတို့၏ ထိန်းချုပ်ခြင်းကို မခံရဘဲ ၎င်းတို့သည် ဘုရားသခင်ကို အပြည့်အဝ ကျိုးနွံနာခံနိုင်ကြလိမ့်မည်။ ဤသည်မှာ ၎င်းတို့၏ အသက်စိတ်သဘောထားတွင် လုံးဝ အပြောင်းအလဲတစ်ခုဖြစ်သည်။

ကောက်နုတ်ချက် (၅၂)

အချို့သောသူများသည် ၎င်းတို့၏တာဝန်များ ဆောင်ရွက်စဉ်တွင်ပင် သမ္မာတရားကို မရှာဖွေကြပေ။ ၎င်းတို့ စိတ်ကျေနပ်စေရုံမျှသာ လုပ်ဆောင်ကြသည်။ ၎င်းတို့၏ ကိုယ်ပိုင်စိတ်ကူးများအတိုင်းသာ ပြုမူကြပြီး အမြဲပင် ထင်ရာစိုင်းကာ မဆင်မခြင် ပြုလုပ်ကြပေသည်။ ပြီးလျှင် ၎င်းတို့သည် သမ္မာတရားကို လက်တွေ့လုပ်ဆောင်သည့် လမ်းကြောင်းကို မလျှောက်ကြပေ။ “ထင်ရာစိုင်းကာ မဆင်မခြင်ပြုလုပ်ခြင်း” ဆိုသည်မှာ မည်သည့်အရာကို ဆိုလိုသနည်း။ ၎င်းသည် ကိစ္စတစ်ခုခု တွေ့ကြုံသည့်အခါ တွေးခေါ်မြော်မြင်ခြင်း၊ သို့မဟုတ် ရှာဖွေခြင်းအတွက် မည်သည့်နည်းစနစ်မှ မရှိဘဲ မိမိသင့်တော်သလို ပြုမူဆောင်ရွက်ခြင်းကို ဆိုလိုသည်။ အခြားသူတစ်ဦးတလေ ပြောသည့် မည်သည့်အရာမျှ သင့်စိတ်နှလုံးကို မတို့ထိနိုင်၊ သို့မဟုတ် သင့်စိတ်ကို မပြောင်းလဲနိုင်ပေ။ သင့်ကို သမ္မာတရား မိတ်သဟာယဖွဲ့သည့်အခါတွင် သင်သည် လက်ပင်မခံနိုင်ပေ။ အခြားလူများက အမှန်တစ်ခုတလေကို ပြောသည့်အခါတွင် သင်နားမထောင်ဘဲ သင့်ကိုယ်သင် မှန်ကန်သည်ဟု ယုံကြည်ပြီး သင်၏ကိုယ်ပိုင် စိတ်ကူးများကို ဖက်တွယ်ထားလျက် မိမိ၏ ကိုယ်ပိုင်ထင်မြင်ယူဆချက်များကိုသာ ဆုပ်ကိုင်ထားသည်။ သင်၏အတွေးက မှန်ကန်လျှင်ပင် သင်သည် အခြားလူများ၏ ထင်မြင်ယူဆချက်များကိုလည်း ထည့်တွက်စဉ်းစားသင့်သည်။ သင်သည် လုံးဝ ထည့်တွက်မစဉ်းစားလျှင် ဤသည်မှာ အလွန်အမင်း မိမိကိုယ်ကို မှန်သည်ဟု မှတ်ယူခြင်း မဟုတ်သလော။ မိမိကိုယ်ကို မှန်သည်ဟု အလွန်အမင်း မှတ်ယူပြီး တစ်ဇွတ်ထိုးဆန်သော လူများအတွက်မူ သမ္မာတရားကို လက်ခံဖို့ မလွယ်ကူပေ။ သင်သည် မှားသည့်အရာတစ်စုံတစ်ခု လုပ်ပြီး အခြားလူများက “သင်သည် သမ္မာတရားအတိုင်း လုပ်ဆောင်နေခြင်း မဟုတ်” ဟု ပြောလျက် သင့်အား ဝေဖန်လျှင်၊ သင်က “ကျွန်ုပ် သမ္မာတရားအတိုင်း မလုပ်လျှင်ပင် ဤသည်မှာ ကျွန်ုပ် လုပ်ဆောင်မည့်ပုံစံ ဖြစ်နေဆဲ ဖြစ်သည်” ဟု ပြန်ပြောပြီး ထို့နောက်တွင် ဤအရာမှာ မှန်ကန်ကြောင်း ၎င်းတို့အား တွေးစေဖို့ သင်သည် အကြောင်းပြချက်အချို့ရှာသည်။ ၎င်းတို့က “သင် ဤသို့ပြုလုပ်ခြင်းသည် အနှောင့်အယှက်ဖြစ်စေပြီး အသင်းတော်အလုပ်ကို ထိခိုက်လိမ့်မည်” ဟု ပြောလျက် သင့်အား ပြစ်တင်မောင်းမဲလျှင် သင်က နားမထောင်ရုံမျှမက “ဤသည်မှာ မှန်ကန်သည့်နည်းလမ်းဖြစ်သည်ဟု ကျွန်ုပ် ထင်သည်၊ ထို့ကြောင့် ဤသည်မှာ ကျွန်ုပ် လုပ်ဆောင်မည့်နည်းလမ်းဖြစ်သည်” ဟူ၍ ဆင်ခြေများ သင့်နှုတ်မှ ဆက်တိုက်ထွက်လာသည်။ ဤသည်မှာ အဘယ်စိတ်သဘောထားနည်း။ (မာနထောင်လွှားခြင်း ဖြစ်ပါသည်။) မာနထောင်လွှားခြင်းဖြစ်သည်။ မာနထောင်လွှားသော သဘာဝသည် သင့်ကို တစ်ဇွတ်ထိုး လုပ်စေသည်။ သင်က မာနထောင်လွှားသော သဘာဝရှိလျှင် သင်သည် မည်သူမဆိုက ပြောသည့်အရာကို အရေးမစိုက်ဘဲ ထင်ရာမြင်ရာ၊ မဆင်မခြင် ပြုမူလိမ့်မည်။ သို့ပြုလျှင် သင်သည် သင်၏ထင်ရာမြင်ရာလုပ်ခြင်းနှင့် ကမူးရှူးထိုးဖြစ်ခြင်းတို့ကို မည်သို့ ဖြေရှင်းသနည်း။ ဥပမာအနေဖြင့် သင့်ထံတစ်စုံတစ်ခု ဖြစ်ပျက်ပြီး သင်၌ သင်၏ ကိုယ်ပိုင် စိတ်ကူးများနှင့် အစီအစဉ်များ ရှိသည်ဆိုကြပါစို့။ မည်သည့်အရာလုပ်ရမည်ကို မဆုံးဖြတ်မီတွင် သင်သည် သမ္မာတရားကို ရှာဖွေပြီး သင်၏အတွေးများသည် မှန်ကန်ခြင်း ရှိမရှိ၊ သမ္မာတရားနှင့် ကိုက်ညီခြင်း ရှိမရှိ သင့်အား ပြောပြရန်၊ သင့်အတွက် စစ်ဆေးခြင်းများ ပြုလုပ်ပေးရန် လူတိုင်းကို တောင်းဆိုလျက် သင်သည်ဤအရာအပေါ် သင် တွေးထင်သည့်အရာ၊ ယုံကြည်သည့်အရာတို့နှင့်ပတ်သက်၍ အနည်းဆုံးအနေဖြင့် လူတိုင်းနှင့် မိတ်သဟာယပြုသင့်သည်။ ဤသည်မှာ ထင်ရာမြင်ရာပြုခြင်းနှင့် ကမူးရှူးထိုးဖြစ်ခြင်းတို့ကို ဖြေရှင်းသည့် အကောင်းဆုံး နည်းစနစ် ဖြစ်ပေသည်။ ပထမဦးစွာ သင့်အမြင်များကို သင်မီးမောင်းထိုးပြပြီး သမ္မာတရားကို ရှာဖွေနိုင်သည်။ ဤသည်မှာထင်ရာမြင်ရာလုပ်ခြင်းနှင့် ကမူးရှူးထိုးဖြစ်ခြင်းကို ဖြေရှင်းရန်အတွက် သင် လက်တွေ့လုပ်ဆောင်ခြင်း၏ ပထမအဆင့်ဖြစ်သည်။ ဒုတိယအဆင့်မှာ ကွဲလွဲသောခံယူချက်ကို အခြားလူတို့က ဖွင့်ဟလာသောအခါ ဖြစ်ပေါ်လေသည်။ ထင်ရာမြင်ရာနှင့် ကမူးရှူးထိုးလုပ်ခြင်းမှ ရှောင်ကြဉ်ရန် မည်သို့လက်တွေ့လုပ်ဆောင်နိုင်သနည်း။ သင်သည် ဦးစွာ နှိမ့်ချခြင်းသဘောထား ရှိရမည်။ သင်က မှန်ကန်သည်ဟု ယုံကြည်သောအရာကို ဘေးဖယ်ထားရမည်ဖြစ်ပြီး လူတိုင်းကို မိတ်သဟာယပြုခွင့်ပေးရမည် ဖြစ်သည်။ သင်၏နည်းလမ်းက မှန်ကန်သည်ဟု သင်ယုံကြည်လျှင်ပင် ယင်းကို ထပ်တလဲလဲ မလျှော့တမ်း မပြောသင့်ပေ။ ယင်းသည် ရှေ့တစ်လှမ်းတက်ခြင်းမျိုး ဖြစ်သည်။ ယင်းက သမ္မာတရားကို ရှာဖွေခြင်း၊ သင့်ကိုယ်သင် ငြင်းပယ်ခြင်းနှင့် ဘုရားသခင်၏ရည်ရွယ်ချက်များကို ဖြည့်ဆည်းခြင်းဟူသော သဘောထားကို ပြသသည်။ သင့်တွင် ဤသဘောထား ရှိသောအခါ သင်သည် သင့်ကိုယ်ပိုင်ခံယူချက်ကို မစောင့်ထိန်းတော့သည်နှင့် တစ်ပြိုင်နက် သင် ဆုတောင်းသင့်သည်။ ဘုရားသခင်ထံမှ သမ္မာတရားကို ရှာဖွေသင့်ပြီး ဘုရားသခင်၏ နှုတ်ကပတ်တော်များတွင် အခြေခံအကြောင်းရင်း ရှာသင့်သည် ဘုရားသခင်၏ နှုတ်ကပတ်တော်များအရ မည်သို့ပြုမူရမည်ကို ဆုံးဖြတ်သင့်သည်။ ဤသည်မှာ အသင့်တော်ဆုံးနှင့် တိကျအမှန်ကန်ဆုံး လက်တွေ့လုပ်ဆောင်မှု ဖြစ်သည်။ လူများသည် လူတိုင်း အတူတကွ မိတ်သဟာယပြုဖို့နှင့် ရှာဖွေဖို့ သမ္မာတရားကို ရှာဖွေပြီး ပြဿနာကို တင်ပြသည့်အချိန်သည် သန့်ရှင်းသောဝိညာဉ်တော်က ဉာဏ်အလင်းပေးခြင်းကို ထောက်ပံ့ပေးသည့်အချိန် ဖြစ်သည်။ ဘုရားသခင်က လူများကို စည်းမျဉ်းများအတိုင်း ဉာဏ်အလင်းပေးသည်၊ သင်၏ သဘောထားကို သူက ကြည့်ရှုလေသည်။ သင်၏အမြင်သည် မှန်သည်ဖြစ်စေ၊ မှားသည်ဖြစ်စေ သင်ယုံကြည်သည့်အတိုင်း ခေါင်းမာစွာနှင့် ရပ်တည်လျှင်၊ ဘုရားသခင်သည် သင့်ထံမှ သူ၏မျက်နှာကို ကွယ်ဝှက်လိမ့်မည်ဖြစ်ပြီး သင့်ကို လျစ်လျူရှုလိမ့်မည်။ သင့်ကို ထုတ်ဖော်ရန် သင့်အား ရှေ့မဆက်နိုင်အောင် ဖြစ်စေလိမ့်မည်၊ သင်၏အကျည်းတန်သော အခြေအနေကို ဖော်ထုတ်လိမ့်မည်။ အခြားတစ်ဘက်တွင် သင်၏ သဘောထားသည် မှန်ကန်ပါက သင်ကိုယ်တိုင်၏ နည်းလမ်းအတွက် မရမကပြောဆိုခြင်း မရှိသည်သာမက မိမိကိုယ်ကို ဖြောင့်မတ်သည်ဟု မယူမှတ်သကဲ့သို့ ထင်ရာမြင်ရာနှင့် မဆင်မခြင်လုပ်ခြင်း မရှိဘဲ သမ္မာတရားကို ရှာဖွေခြင်းနှင့် လက်ခံခြင်း သဘောထားတစ်ခု ရှိပါက လူတိုင်းနှင့် သင် မိတ်သဟာယပြုပါက သန့်ရှင်းသော ဝိညာဉ်တော်က သင်တို့အလယ် စတင် အမှုပြုလိမ့်မည်ဖြစ်ပြီး သူသည် တစ်စုံတစ်ဦး၏ စကားများအားဖြင့် သင့်ကို သိနားလည်မှုဆီသို့ ဦးဆောင်လမ်းပြကောင်း လမ်းပြလိမ့်မည်ဖြစ်သည်။ တစ်ခါတစ်ရံ သင့်ကို သန့်ရှင်းသော ဝိညာဉ်တော်က ဉာဏ်အလင်းပေးသည့်အခါတွင် သူသည် ကိစ္စရပ်တစ်ခု၏ အဓိကအချက်ကို စကားအနည်းငယ် သို့မဟုတ် စကားစုအနည်းငယ်ဖြင့်၊ သို့မဟုတ် သင့်ကို စိတ်ကူးတစ်ခုပေးခြင်းအားဖြင့် နားလည်အောင် သင့်ကို ဦးဆောင်လေသည်။ ထိုခဏချင်းတွင် သင် ဖက်တွယ်နေခဲ့ပြီးဖြစ်သည့် မည်သည့်အရာမဆို မှားယွင်းသည်ကို သင် နားလည်ပြီး ထိုခဏချင်းတွင်ပင် လုပ်ဆောင်ရန် အသင့်တော်ဆုံး နည်းလမ်းကို သင် နားလည်လေသည်။ ထိုသို့သော အဆင့်ကို ရောက်ရှိပြီးနောက် သင်သည် မကောင်းမှု လုပ်ဆောင်ခြင်းကို အောင်မြင်စွာ ရှောင်ကြဉ်ပြီး မဟုတ်သလော၊ ပြီးလျှင် တစ်ချိန်တည်းတွင်ပင် အမှားတစ်ခု၏ အကျိုးဆက်များကို ခံရခြင်းအား ရှောင်ရှားပြီး မဟုတ်သလော။ ဤသည်မှာ ဘုရားသခင်၏ စောင့်ရှောက်ခြင်း မဟုတ်လော။ (ဟုတ်သည်။) ထိုသို့သောအရာတစ်ခုကို မည်သို့ စွမ်းဆောင်ရရှိသနည်း။ ဤအရာကို သင်၌ ဘုရားသခင်ကို ကြောက်ရွံ့သော စိတ်နှလုံး ရှိသည့်အခါနှင့် သင်သည် သမ္မာတရားကို ကျိုးနွံနာခံသော စိတ်နှလုံးဖြင့် ရှာဖွေသည့်အခါတို့တွင်သာ ရရှိလေသည်။ သန့်ရှင်းသော ဝိညာဉ်တော်၏ ဉာဏ်အလင်းပေးခြင်းကို သင်လက်ခံရရှိပြီး လက်တွေ့လုပ်ဆောင်မှုစည်းမျဉ်းများကို သတ်မှတ်ပြီးသည်နှင့် တစ်ပြိုင်နက် သင်၏ လက်တွေ့လုပ်ဆောင်မှုသည် သမ္မာတရားနှင့် ကိုက်ညီလိမ့်မည် ဖြစ်ကာ၊ သင်သည် ဘုရားသခင်၏ရည်ရွယ်ချက်များကို ဖြည့်ဆည်းနိုင်လိမ့်မည် ဖြစ်သည်။ ထိုနည်းအတိုင်း သမ္မာတရားကို သင်လက်တွေ့လုပ်ဆောင်နိုင်ခြင်းသည် မည်သည့်အရာအပေါ်တွင် အရေးပါစွာ မူတည်သနည်း။ အဓိကမှာ သင့်တွင် မှန်ကန်သောရည်ရွယ်ချက်များနှင့် သဘောထားတို့ ရှိခြင်းအပေါ်တွင် မူတည်သည်။ ဤသည်မှာ အရေးပါသည်။ သန့်ရှင်းသောဝိညာဉ်တော် အလုပ်လုပ်သောအခါ လူများ၏ ရည်ရွယ်ချက်များနှင့် သဘောထားများကို သူစေ့စေ့စပ်စပ် ကြည့်ရှုစစ်ဆေးသည်။ ပြီးလျှင် ဤအချက်များအပေါ်အခြေခံ၍ ၎င်းတို့ကို ဉာဏ်အလင်းပေးမည်လော သို့မဟုတ် ဦးဆောင်မည်လောဆိုသည်ကို သူဆုံးဖြတ်သည်။ ဘုရားသခင်၏အမှုတော်ကို လူများ နားလည်နိုင်ပြီး ဤကိစ္စရပ်ကို ရှင်းရှင်းလင်းလင်း မြင်နိုင်ပါက ဘုရားသခင်ထံ မည်သို့ ဆုတောင်းပြီး သမ္မာတရားကို ရှာဖွေရမည်ကို ၎င်းတို့သိလိမ့်မည်။ ဤသည်ကို သင်တို့ ရှင်းရှင်းလင်းလင်း မြင်နိုင်သလော။ မကြာခဏဆိုသလိုပင် မကောင်းမှုပြုခြင်းကို ရှောင်ကြဉ်ရန် လူများ ဆန္ဒရှိကြပြီး သမ္မာတရားကို လက်တွေ့လုပ်ဆောင်ကာ စည်းမျဉ်းများအတိုင်း ပြုလုပ်လိုကြသည်။ သို့သော် ဤသည်မှာ သမ္မာတရားအပေါ် လူများ၏သဘောထားနှင့် ဘုရားသခင်ကို ကြောက်ရွံ့ပြီး ကျိုးနွံနာခံသည့် စိတ်နှလုံးတစ်ခု ၎င်းတို့တွင် ရှိမရှိဆိုသည်တို့အပေါ်တွင် မူတည်သည်။ သင့်ပုဂ္ဂလိက ရည်ရွယ်ချက်များကို လက်လွှတ်နိုင်ပြီး ဘုရားသခင်ကို ကျိုးနွံနာခံသည့်၊ ဘုရားသခင်ထံ ရိုးသားစွာ ဆုတောင်းပြီး သူ့ထံမှ ရှာဖွေသည့် စိတ်ဓာတ်ရှိပါက ဘုရားသခင်၏ဉာဏ်အလင်းပေးခြင်းကို ရရန် သင့်အတွက် မကြာတော့ပေ။ သမ္မာတရားစည်းမျဉ်းများက မည်သည့်အရာများ ဖြစ်ပြီး သမ္မာတရား၏ အဓိကအချက်များက မည်သည့်နေရာတွင် တည်ရှိသည်ကို သင်နားလည်အောင် ပြုလုပ်ပေးရန် ဘုရားသခင်သည် နည်းလမ်းအချို့ကို သုံးလိမ့်မည်။ ဘုရားသခင်ထံ သင်ဆုတောင်းပြီး သူ့ထံမှ ရှာဖွေသောအခါ သင့်တွင် မှန်ကန်သော စိတ်ဓာတ်ရှိပြီး ရိုးသားသရွေ့ ဘုရားသခင်က သင့်ကို ဉာဏ်အလင်းပေးလိမ့်မည်။ တစ်ခုတည်းသော စိုးရိမ်ဖွယ်ကိစ္စမှာ လူများသည် သမ္မာတရားကို စစ်မှန်စွာ မရှာဖွေဘဲ အခြားသူများ မြင်ရန်သာ ဟန်ပြအဖြစ် လုပ်ရိုးလုပ်စဉ်အတိုင်းသာ လုပ်ဆောင်လျှင် ဖြစ်သည်။ ထိုအခြေအနေတွင် ဘုရားသခင်၏ဉာဏ်အလင်းပေးခြင်းကို ၎င်းတို့ ရနိုင်လိမ့်မည်မဟုတ်ချေ။ သင်၏ သဘောထားသည် သင်၏ ကိုယ်ပိုင်အမြင်များကို ခေါင်းမာစွာ စွဲကိုင်ခြင်း၊ သမ္မာတရားကို ငြင်းပယ်ခြင်း၊ အခြားမည်သူ့၏ ထင်မြင်ချက်ကိုမျှ လက်မခံခြင်း၊ သမ္မာတရားကို မရှာဖွေခြင်း၊ မိမိကိုယ်ကိုသာ ယုံကြည်ခြင်းနှင့် သင်အလိုရှိသည့်အတိုင်းသာ လုပ်ဆောင်ခြင်း ဖြစ်နေပါက၊ ဘုရားသခင် မည်သည့်အရာ လုပ်ဆောင်သည်ဖြစ်စေ၊ တောင်းဆိုသည်ဖြစ်စေ ဤသည်မှာ သင်၏ သဘောထားဖြစ်နေပါက ဘုရားသခင်က အဘယ်အရာကို လုပ်ဆောင်မည်နည်း။ ဘုရားသခင်သည် သင့်ကို အရေးမစိုက်ဘဲ ဘေးဖယ်ထားလိမ့်မည်။ သင်သည် ကိုယ့်သဘောအတိုင်း လုပ်တတ်သူ မဟုတ်လော။ သင်သည် မာနထောင်လွှားသူ မဟုတ်လော။ သင်သည် အမြဲတစေ မိမိကိုယ်ကို မှန်သည်ဟု ယူမှတ်သည် မဟုတ်လော။ သင်သည် ကျိုးနွံနာခံခြင်း ကင်းမဲ့ပါက၊ သင်သည် မည်သည့်အခါမျှ မရှာဖွေပါက၊ ပြီးလျှင် သင်၏ စိတ်နှလုံးသည် လုံးဝ ပိတ်ထားပြီး ဘုရားသခင်ကို အတိုက်အခံလုပ်နေပါက ဘုရားသခင်သည် သင့်ကို အရေးစိုက်တော့မည်မဟုတ်။ ဤသည်မှာ အဘယ်ကြောင့်နည်း။ ဘုရားသခင်နှင့်ပတ်သက်လျှင် သင်၏ စိတ်နှလုံးကို ပိတ်ထားသည့်အတွက် ဘုရားသခင်က သင့်ကို ဉာဏ်ပွင့်စေမည်ဆိုလျှင် သင် လက်ခံမည်လော။ ဘုရားသခင်က သင့်ကို အပြစ်တင်မည်ဆိုလျှင် သင် ခံစားရမည်လော။ လူတို့သည် စိတ်နှလုံးမာကျောသောအခါ၊ ၎င်းတို့၏ စာတန်သဘာဝနှင့် တိရစ္ဆာန်စိတ်တို့ ထကြွသောင်းကျန်းလာသောအခါ ၎င်းတို့သည် ဘုရားသခင် လုပ်ဆောင်သည့် မည်သည့်အရာကိုမျှ မခံစားရသည့်အပြင် အကျိုးလည်းမရှိပေ။ ထို့ကြောင့် ဘုရားသခင်သည် ထိုသို့သော အသုံးမဝင်သည့်အလုပ်ကို မလုပ်ဆောင်ပေ။ သင်၌ ဤသို့သော ခေါင်းမာစွာ အတိုက်အခံလုပ်သည့် သဘောထားရှိပါက ဘုရားသခင်သည် သင့်ထံမှ မိမိကိုယ်ကို ဝှက်ထားမည်သာဖြစ်သည်။ ဘုရားသခင်သည် မလိုလားအပ်သောအရာများကို လုပ်ဆောင်မည်မဟုတ်ပေ။ သင်သည် ဤသို့ ခေါင်းမာစွာ ဆန့်ကျင်နေသောအခါ၊ ဤသို့ ပိတ်ဆို့ထားသောအခါ ဘုရားသခင်သည် သင့်အထဲတွင် မည်သည့်အရာကိုမျှ လုံးဝ အတင်းဆောင်ရွက်လိမ့်မည်မဟုတ်ပေ၊ သို့မဟုတ် သင့်အပေါ် မည်သည့်အရာကိုမျှ အတင်း လုပ်ဆောင်မည်မဟုတ်ပေ။ သူသည် သင့်အား တို့ထိပြီး ဉာဏ်အလင်းဖွင့်ပြရန် မည်သည့်အခါမျှ ဆက်လက်၍ ထပ်ခါထပ်ခါ ကြိုးစားမည်မဟုတ်ပေ။ ဘုရားသခင်က ဤသို့ မဆောင်ရွက်ပေ။ ဘုရားသခင်က အဘယ်ကြောင့် ဤနည်းအားဖြင့် မလုပ်ဆောင်သနည်း။ အဓိကအားဖြင့် ဘုရားသခင်သည် သင့်တွင် စိတ်သဘောထားတစ်မျိုး၊ သမ္မာတရားကို အလွန်အမင်းမနှစ်မြို့ပြီး ဆင်ခြင်တုံတရား မရှိနိုင်သော အထိန်းအကွပ်မဲ့ကြမ်းတမ်းမှုကို မြင်တွေ့ပြီး ဖြစ်သောကြောင့်ဖြစ်သည်။ ရိုင်းစိုင်းသော တိရစ္ဆာန်တစ်ကောင်၏ အထိန်းအကွပ်မဲ့ ကြမ်းတမ်းခြင်း ပွင့်ထွက်လာသောအခါတွင် လူတို့သည် ယင်းကို ထိန်းချုပ်နိုင်သည်ဟု သင်ထင်သလော။ ယင်းကို အော်ဟစ်ပြောဆိုခြင်းက တစ်ခုခုထူးခြားစေသလော။ ယင်းကို ကျိုးကြောင်းပြပြောဆိုခြင်း၊ သို့မဟုတ် နှစ်သိမ့်ခြင်းသည် တစ်ခုခုအသုံးဝင်သလော။ ယင်းကို လူတို့က ချဉ်းကပ်ရဲသလော။ ဤအရာကို ဖော်ပြရန် နည်းလမ်းကောင်းတစ်ခုရှိသည်။ ထိုတိရစ္ဆာန်သည် ကျိုးကြောင်းပြပြောဆို၍ မရနိုင်ပေ။ သင်၏ အထိန်းအကွပ်မဲ့ ကြမ်းတမ်းမှုက ပေါ်ထွက်လာပြီး သင်သည် ကျိုးကြောင်းပြပြောဆို၍ မရသောအခါ ဘုရားသခင်က မည်သည့်အရာကို လုပ်ဆောင်သနည်း။ ဘုရားသခင်က သင့်ကို အလေးဂရုမပြုပေ။ သင်သည် ကျိုးကြောင်းပြပြောဆို၍ မရသောအခါ ဘုရားသခင်က သင့်အား မည်သည့်အရာကို ထပ်၍ ပြောရမည်နည်း။ တစ်ခုခုထပ်၍ ပြောဆိုခြင်းသည် အသုံးမဝင်ပေ။ ဘုရားသခင်က သင့်ကို အလေးဂရုမပြုသောအခါ သင်သည် ကောင်းချီးခံစားရသလော၊ သို့မဟုတ် ဒုက္ခခံရသလော။ အချို့သော အကျိုးအမြတ်များ ရသလော၊ သို့မဟုတ် ဆုံးရှုံးမှုကို ခံရသလော။ သင်သည် ဧကန်မုချ ဆုံးရှုံးမှုကို ခံရလိမ့်မည်။ မည်သူက ဤအရာကို ဖြစ်စေသနည်း။ (ကျွန်ုပ်တို့ ဖြစ်စေပါသည်။) သင် ဖြစ်စေသည်။ သင့်ကို ဤသို့ပြုမူရန် မည်သူကမျှ အတင်းမတိုက်တွန်းပေ။ သို့တိုင်အောင် သင်က စိတ်မချမ်းမသာဖြစ်သည်။ သင့်အပေါ်သို့ ဤအရာကို သင်ကိုယ်တိုင် ဖြစ်စေသည်မဟုတ်လော။ ဘုရားသခင်က သင့်ကို အလေးဂရုမပြုပေ။ ဘုရားသခင်ကို သင်မခံစားရနိုင်ပေ။ သင်၏ စိတ်နှလုံးတွင် မှောင်မိုက်ခြင်းရှိသည်။ သင်၏ အသက်တာသည် အထိအခိုက်ခံရသည်။ သင့်အပေါ်သို့ ဤအရာကို သင်ကိုယ်တိုင်ဖြစ်စေသည်။ သင်နှင့် ထိုက်တန်သည်။

ကိစ္စတစ်ခုကို ရင်ဆိုင်သောအခါ လူများသည် သမ္မာတရားကို မရှာဖွေဘဲ တစ်ဇွတ်ထိုးနိုင်လွန်းပြီး ၎င်းတို့၏ ကိုယ်ပိုင်အကြံအစည်များကိုသာ အခိုင်အမာ ပြောဆိုနေပါက ဤသည်မှာ အလွန်အန္တရာယ်များသည်။ ဘုရားသခင်သည် ဤလူများကို ပစ်ပယ်ကာ ဘေးဖယ်ထားလိမ့်မည်။ ဤသို့လုပ်ခြင်း၏ အကျိုးဆက်က မည်သည့်အရာဖြစ်လိမ့်မည်နည်း။ ၎င်းတို့ ဖယ်ရှားရှင်းလင်းခံရခြင်း၏ အန္တရာယ်ရှိသည်ဟု အသေအချာဆိုနိုင်သည်။ သို့ရာတွင် သမ္မာတရားကို ရှာဖွေသူများသည် သန့်ရှင်းသောဝိညာဉ်တော်၏ ဉာဏ်အလင်းပေးခြင်းနှင့် လမ်းညွှန်ခြင်းတို့ကို ရနိုင်ပြီး ရလဒ်အနေဖြင့် ဘုရားသခင်၏ကောင်းချီးကို ရနိုင်သည်။ သမ္မာတရားကို ရှာဖွေခြင်းနှင့် မရှာဖွေခြင်းဟူသည့် မတူညီသော သဘောထားနှစ်ခုသည် သင့်ထံတွင် မတူညီသော အခြေအနေနှစ်ရပ်နှင့် မတူညီသောရလဒ်နှစ်မျိုးတို့ကို ဖြစ်ပေါ်စေနိုင်သည်။ မည်သည့်ရလဒ်အမျိုးအစားကို သင်တို့ ပိုနှစ်သက်သနည်း။ (ဘုရားသခင်၏ ဉာဏ်အလင်းပေးခြင်းကို ရရန် ကျွန်ုပ် ပိုနှစ်သက်မည်ဖြစ်သည်။) လူတို့သည် ဘုရားသခင်၏ ဉာဏ်အလင်းပေးခြင်းနှင့် လမ်းပြမှု ခံရန်နှင့် ဘုရားသခင်၏ ကျေးဇူးတော်များကို လက်ခံရရှိရန် ဆန္ဒရှိပါက မည်သည့် သဘောထားမျိုး ၎င်းတို့ ရှိရမည်နည်း။ ၎င်းတို့သည် ယေဘုယျအားဖြင့် ဘုရားသခင်ရှေ့တွင် ရှာဖွေပြီး ကျိုးနွံနာခံသည့် သဘောထား ရှိရမည်ဖြစ်သည်။ သင်သည် သင်၏တာဝန်ကို ထမ်းဆောင်သည်ဖြစ်စေ၊ အခြားသူများနှင့် ဆက်ဆံသည်ဖြစ်စေ၊ သို့မဟုတ် သင်ရင်ဆိုင်နေရသည့် အထူးပြဿနာတစ်ခုခုကို ကိုင်တွယ်ဖြေရှင်းသည်ဖြစ်စေ သင်၌ ရှာဖွေခြင်းနှင့် ကျိုးနွံနာခံခြင်း သဘောထား ရှိရမည်။ ဤသဘောထားမျိုးရှိသဖြင့် သင်၌ ဘုရားသခင်ကို ကြောက်ရွံ့သော စိတ်နှလုံး အတော်အတန် ရှိသည်ဟု ဆိုနိုင်သည်။ သမ္မာတရားကို သင်ရှာဖွေကာ ကျိုးနွံနာခံနိုင်ခြင်းသည် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်သည့် လမ်းကြောင်း ဖြစ်သည်။ အကယ်၍ သင်၌ ရှာဖွေခြင်းနှင့် ကျိုးနွံနာခံခြင်း သဘောထား ရှိရမည့်အစား မိမိကိုယ်ကို ဖက်တွယ်ကာ ခေါင်းမာစွာ ဆန့်ကျင်လိုပြီး သမ္မာတရားကို လက်ခံဖို့ ငြင်းပယ်သည့်အပြင် သမ္မာတရားကို အလွန်အမင်းမနှစ်မြို့ပါက သင်သည် ဆိုးယုတ်မှုအမြောက်အမြားကို အလိုအလျောက် ကျူးလွန်မိလိမ့်မည် ဖြစ်သည်။ ယင်းကို သင်ထိန်းချုပ်နိုင်မည် မဟုတ်ပေ။ လူများသည် ဤအရာကို ဖြေရှင်းရန် သမ္မာတရားကို မည်သည့်အခါမျှ မရှာဖွေပါက ၎င်းတို့အနေဖြင့် မည်မျှတွေ့ကြုံခံစားပါစေ၊ အခြေအနေ မည်မျှနှင့် ကြုံတွေ့ရပါစေ၊ ဘုရားသခင်က ၎င်းတို့အတွက် သင်ခန်းစာမည်မျှကို သတ်မှတ်ပေးပါစေ အဆုံးသတ် အကျိုးဆက်မှာ ၎င်းတို့သည် သမ္မာတရားကို နားလည်လိမ့်ဦးမည် မဟုတ်ဘဲ အဆုံး၌ သမ္မာတရား စစ်မှန်မှုထဲသို့ ဝင်ရောက်နိုင်စွမ်း မရှိဆဲသာ ဖြစ်လိမ့်မည်။ လူများသည် သမ္မာတရား စစ်မှန်မှုကို မပိုင်ဆိုင်ပါက ဘုရားသခင်၏ လမ်းခရီးကို ၎င်းတို့လိုက်လျှောက်နိုင်စွမ်း ရှိလိမ့်မည်မဟုတ်ပေ၊ ပြီးလျှင် ၎င်းတို့သည် ဘုရားသခင်၏ လမ်းခရီးကို မည်သည့်အခါမျှ လိုက်မလျှောက်နိုင်ပါက ၎င်းတို့သည် ဘုရားသခင်ကို ကြောက်ရွံ့ပြီး မကောင်းသောအကျင့်ကို ရှောင်နိုင်သည့်သူများ မဟုတ်ပေ။ လူများသည် မိမိတို့၏တာဝန်များကို ထမ်းဆောင်လိုပြီး ဘုရားနောက်ကို လိုက်လျှောက်လိုခြင်း အကြောင်းတို့ကို မပြီးနိုင်မစီးနိုင် ပြောကြသည်။ အမှုကိစ္စများသည် ထိုမျှ ရိုးရှင်းသလော။ လုံးဝ မရိုးရှင်းပေ။ ဤအရာများသည် လူတို့၏အသက်တာ၌ အလွန့်အလွန် အရေးကြီးပေသည်။ မိမိ၏တာဝန်ကို ကောင်းစွာ ထမ်းဆောင်ဖို့ ဘုရားသခင်ကို ကျေနပ်စေဖို့နှင့် ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခြင်းကို စွမ်းဆောင်ရရှိဖို့ မလွယ်ကူပေ။ သို့ရာတွင် လက်တွေ့လုပ်ဆောင်ခြင်း စည်းမျဉ်းတစ်ခုကို သင်တို့အား ငါပြောမည်။ သင့်ထံ၌ တစ်စုံတစ်ခု ဖြစ်ပျက်သည့်အခါ သင်၌ ရှာဖွေခြင်းနှင့် ကျိုးနွံနာခံခြင်း သဘောတရားရှိပါက ဤအရာက သင့်ကို ကာကွယ်လိမ့်မည်။ အဆုံးသတ် ရည်ရွယ်ချက်သည် သင့်အနေဖြင့် ကာကွယ်ခြင်း ခံရဖို့ မဟုတ်ပေ။ သမ္မာတရားကို သင်နားလည်စေဖို့နှင့် သမ္မာတရား စစ်မှန်မှုထဲသို့ သင်ဝင်ရောက်နိုင်စေဖို့ ဘုရားသခင်၏ ကယ်တင်ခြင်းကို ရရှိစေဖို့ ဖြစ်သည်။ ဤသည်မှာ အဆုံးသတ် ပန်းတိုင်ဖြစ်သည်။ သင်တွေ့ကြုံခံစားသမျှတွင် သင်၌ ဤသဘောထား ရှိပါက သင်၏တာဝန်ကို ထမ်းဆောင်ခြင်းနှင့် ဘုရားသခင်၏ ရည်ရွယ်ချက်များကို အထမြောက်စေခြင်းတို့သည် အနှစ်သာရမရှိသော စကားများနှင့် ဆောင်ပုဒ်များ ဖြစ်သည်ဟု သင်ခံစားရတော့မည် မဟုတ်ချေ။ ယင်းက အလွန် ခက်ခဲပင်ပန်းသည်ဟု ခံစားရတော့မည် မဟုတ်ချေ။ ထိုအစား သင်သတိမထားလိုက်မီတွင် အတော်အသင့် များပြားသော သမ္မာတရားတို့ကို သင်နားလည်လာလိမ့်မည်။ ထိုနည်းအားဖြင့် သင် တွေ့ကြုံခံစားဖို့ ကြိုးစားပါက သင်သည် ဆုလာဘ်များ သေချာပေါက် ရိတ်သိမ်းရလိမ့်မည်။ သင်သည် မည်သူဖြစ်သည်၊ အသက်အရွယ် မည်မျှရှိသည်၊ သင်မည်မျှ ပညာတတ်သည်၊ ဘုရားသခင်ကို နှစ်ပေါင်းမည်မျှ ယုံကြည်ထားသည်၊ သို့မဟုတ် မည်သည့်တာဝန်ကို ထမ်းဆောင်သည်တို့က အရေးမပါပေ။ သင်၌ ရှာဖွေပြီး ကျိုးနွံနာခံသည့် သဘောထားရှိသမျှ ကာလပတ်လုံး၊ ဤနည်းဖြင့် သင်တွေ့ကြုံခံစားသမျှ ကာလပတ်လုံး အဆုံး၌ သင်သည် သမ္မာတရားကို နားလည်ဖို့နှင့် သမ္မာတရား စစ်မှန်မှုထဲသို့ ဝင်ရောက်ဖို့ သေချာပေလိမ့်မည်။ သို့ရာတွင် သင်၌ ဖြစ်ပျက်လာသမျှ အရာအားလုံးတွင် ရှာဖွေခြင်းနှင့် ကျိုးနွံနာခံခြင်း သဘောထားမရှိပါက သင်သည် သမ္မာတရားကို နားလည်နိုင်လိမ့်မည် မဟုတ်သကဲ့သို့ သမ္မာတရား စစ်မှန်မှုထဲသို့လည်း ဝင်ရောက်နိုင်လိမ့်မည် မဟုတ်ချေ။ သမ္မာတရားကို မည်သည့်အခါမျှ နားမလည်ဘဲ သမ္မာတရားစစ်မှန်မှုထဲသို့ မည်သည့်အခါမျှ မဝင်ရောက်နိုင်သူတို့သည် “သမ္မာတရားဆိုသည်မှာ အဘယ်အရာနည်း။ အယူဝါဒများဆိုသည်မှာ အဘယ်အရာနည်း။ သမ္မာတရားစစ်မှန်မှုဆိုသည်မှာ အဘယ်အရာနည်း။ ပြီးလျှင် သမ္မာတရားစစ်မှန်မှု မရှိခြင်းဆိုသည်မှာ အဘယ်အရာနည်း။ ၎င်းကို ကျွန်ုပ် အဘယ်ကြောင့် နားမလည်ရသနည်း” ဟု တွေးကြသည်။ တရားဒေသနာများကို ၎င်းတို့ မကြာခဏ နားထောင်ကြပြီး သမ္မာတရားနှင့်ပတ်သက်၍ မိတ်သဟာယဖွဲ့ကြသည်။ ၎င်းတို့သည် မနက်စောစော အိပ်ရာထ၍ ဘုရားသခင်၏ နှုတ်ကပတ်တော်များကို ဖတ်ခြင်း၊ ပို၍ နားထောင်ခြင်း၊ ပို၍ လေ့လာခြင်းနှင့် ပို၍ ရေးခြင်းတို့ကို ပြုလုပ်ပြီး နောက်ကျမှ အိပ်ရာဝင်ကြသည်။ ၎င်းတို့၏မှတ်စုစာအုပ်များထဲတွင် ၎င်းတို့ ကြားသည့် တည်ဆောက်စရာဖြစ်သော အရာများကို အချို့သော စာအုပ်များအပြည့် မှတ်စုရေးထားကြသည်။ ၎င်းတို့သည် များစွာအားထုတ်ကြိုးပမ်းကြသော်လည်း ကံမကောင်းစွာဖြင့် သမ္မာတရားကို ၎င်းတို့ မည်သည့်အခါကမျှ နားမလည်ခဲ့ကြပေ။ ထို့ကြောင့် သမ္မာတရားသည် နက်နဲလွန်းသည်ဟု ၎င်းတို့ ခံစားမိကြသည်။ နှစ်အတန်ကြာ နားထောင်ပြီးနောက် အယူဝါဒအချို့ကို ၎င်းတို့နားလည်ကြသည်၊ သို့သော် ၎င်းတို့ အဘယ်ကြောင့် လက်တွေ့မလုပ်ဆောင်နိုင်ရသနည်း။ ကိစ္စရပ်များကို ရင်ဆိုင်ရသောအခါ ၎င်းတို့ အဘယ်ကြောင့် စိတ်ရှုပ်ထွေးလာရသနည်း။ သမ္မာတရားကို နားလည်ခြင်းနှင့် သမ္မာတရားစစ်မှန်မှုထဲသို့ ဝင်ရောက်ခြင်းသည် အလွန်စိတ်ကူးသက်သက် ဖြစ်သည်ဟု ၎င်းတို့မှတ်ယူပြီး ဤအရာများသည် ရရန် အလွန်ခက်ခဲသည်ဟု ၎င်းတို့ ခံစားမိကြသည်။ အမှန်မှာ ၎င်းတို့သည် ယင်းကို နားလည်မှု လွဲနေခြင်းဖြစ်သည်။ ဘုရားသခင်ကို ယုံကြည်ခြင်းနှင့် သမ္မာတရားကို နားလည်ခြင်းသည် စကားလုံးဆက် ကစားပွဲများကို ကစားနေခြင်းကဲ့သို့ မဟုတ်။ စကားများနှင့် အယူဝါဒများအချို့အကြောင်းကို ပြောနိုင်ပြီး ထိုမျှသာ မဟုတ်။ ယင်းသည် ထိုကဲ့သို့ မဟုတ်ပေ။ ဘုရားသခင်ကို ယုံကြည်ခြင်း၌ အသားအပေးဆုံးဖြစ်သည့် အရာမှာ သမ္မာတရားကို လက်တွေ့လုပ်ဆောင်ခြင်းနှင့် သမ္မာတရားကို လက်တွေ့လုပ်ဆောင်ခြင်းတွင် စည်းမျဉ်းများကို နားလည်သဘောပေါက်နိုင်ခြင်းတို့ဖြစ်သည်။ သမ္မာတရားကို လက်တွေ့လုပ်ဆောင်ခြင်းဆိုသည်မှာ မည်သည့်အရာ ဖြစ်ကြောင်းနှင့် စည်းမျဉ်းများဖြင့် ကိစ္စရပ်များကို ကိုင်တွယ်ခြင်းဆိုသည်မှာ မည်သည့်အရာဖြစ်ကြောင်းတို့ကို နားလည်ခြင်းအားဖြင့်သာ လူတစ်ဦးသည် သမ္မာတရားကို နားလည်ပြီး စစ်မှန်မှုထဲသို့ ဝင်ရောက်ပြီးဖြစ်သည်ဟု ဆိုနိုင်သည်။ သမ္မာတရားကို လက်တွေ့လုပ်ဆောင်နိုင်ပြီး စစ်မှန်မှုထဲသို့ ဝင်ရောက်နိုင်ခြင်းသည် အရေးအကြီးဆုံးအရာဖြစ်သည်။

ကောက်နုတ်ချက် (၅၃)

လူတို့သည် ၎င်းတို့၏တာဝန်များအပေါ် တာဝန်ယူမှုမရှိသောအခါ၊ ဝတ်ကျေတမ်းကျေပုံစံဖြင့် လုပ်ဆောင်သောအခါ၊ လူ့အကြိုက်လိုက်သူများအဖြစ် ပြုမူပြီး ဘုရားအိမ်တော်၏ အကျိုးစီးပွားများကို မကာကွယ်သောအခါတွင် ဤသည်မှာ မည်သည့်စိတ်သဘောထား ဖြစ်သနည်း။ ဤသည်မှာ ဉာဏ်နီဉာဏ်နက်များခြင်းဖြစ်သည်။ စာတန်၏ စိတ်သဘောထား ဖြစ်သည်။ လူသား၏ လောကီဆိုင်ရာ ဆက်ဆံရေးများအတွက် အတွေးအခေါ်များထဲတွင် အပေါ်လွင်ဆုံးဖြစ်သော သွင်ပြင်လက္ခဏာသည် ဉာဏ်နီဉာဏ်နက်များခြင်းပင် ဖြစ်၏။ လူတို့သည် ၎င်းတို့ ဉာဏ်နီဉာဏ်နက်မများလျှင် အခြားသူများအား စိတ်အနှောင့်အယှက် ပေးသောသူ ဖြစ်လာဖွယ်ရှိပြီး မိမိတို့ကိုယ်ကို ကာကွယ်နိုင်မည်မဟုတ်ဟု တွေးထင်ကြ၏။ ၎င်းတို့သည် မည်သူ့ကိုမျှ မနာကျင်စေအောင် သို့မဟုတ် စိတ်အနှောင့်အယှက် မပေးမိအောင် အတော်အသင့် ဉာဏ်နီဉာဏ်နက်များရမည်၊ ထိုသို့အားဖြင့် သူတို့ကိုယ်သူတို့ ဘေးကင်းအောင် ထိန်းသိမ်းကြကာ သူတို့၏ အသက်မွေးမှုအား ကာကွယ်ကြပြီး အခြားလူများကြားတွင် ခိုင်ခံ့သောအခြေကုပ် ရရှိနိုင်ကြသည်ဟု သူတို့ထင်မှတ်ကြ၏။ ဘာသာတရားမရှိသူများအားလုံးက စာတန်၏ အတွေးအခေါ်များဖြင့် အသက်ရှင်ကြသည်။ ၎င်းတို့အားလုံးသည် လူ့အကြိုက်လိုက်သူများဖြစ်ပြီး မည်သူ့ကိုမျှ စိတ်ဆိုးအောင် မပြုလုပ်ကြပေ။ သင်သည် ဘုရားအိမ်တော်သို့ လာပြီးဖြစ်သည်။ ဘုရားနှုတ်ကပတ်တော်ကို ဖတ်ပြီးဖြစ်ကာ ဘုရားအိမ်တော်၏ တရားဒေသနာများကို ကြားနာပြီးဖြစ်သည်။ ဤသို့ဆိုလျှင် သင်သည် အဘယ်ကြောင့် သမ္မာတရားကို မလိုက်စားနိုင်ဘဲ၊ စိတ်နှလုံးမှ စကားမပြောနိုင်ဘဲ ရိုးသားသူတစ်ဦးမဖြစ်နိုင်ဘဲ ရှိရသနည်း။ သင်သည် အဘယ်ကြောင့် အစဉ်သဖြင့် လူ့အကြိုက်လိုက်သူဖြစ်နေရသနည်း။ လူ့အကြိုက်လိုက်သူများသည် ၎င်းတို့၏ အကျိုးစီးပွားကိုသာ ကာကွယ်သည်။ အသင်းတော်၏ အကျိုးစီးပွားကို မကာကွယ်ပေ။ တစ်ယောက်ယောက်က မကောင်းမှုပြုလုပ်ပြီး အသင်းတော်၏ အကျိုးစီးပွားအား ထိခိုက်နစ်နာစေသည်ကို ၎င်းတို့မြင်သောအခါ လျစ်လျူရှုကြသည်။ ၎င်းတို့သည် လူ့အကြိုက်လိုက်သူများ ဖြစ်လိုကြသည်။ ပြီးလျှင် မည်သူ့ကိုမျှ စိတ်ဆိုးအောင်မပြုပေ။ ဤသည်မှာ တာဝန်မသိတတ်ခြင်းဖြစ်သည်။ ဤသို့သော လူစားမျိုးသည် ဉာဏ်များလွန်းပြီး မယုံကြည်ထိုက်ပေ။ လူအချို့သည် ၎င်းတို့၏ ကိုယ်ပိုင်ပကာသနနှင့် ဂုဏ်ကို ကာကွယ်ရန်၊ ၎င်းတို့၏ ကျော်ဇောမှုနှင့် အဆင့်အတန်းကို ထိန်းသိမ်းရန်အတွက် မည်မျှပင် ပေးဆပ်ရပါစေ သူတစ်ပါးတို့အား ကူညီပြီး ၎င်းတို့မိတ်ဆွေများအတွက် အနစ်နာခံရန် လိုလားကြသည်။ သို့သော် ဘုရားအိမ်တော်၏ အကျိုးစီးပွား၊ သမ္မာတရားနှင့် တရားမျှတမှုကို ကာကွယ်ဖို့ လိုလာသောအခါတွင်မူ ၎င်းတို့၏ ကောင်းမွန်သည့် ရည်ရွယ်ချက်များ မရှိတော့ဘဲ ယင်းတို့သည် လုံးဝ ပျောက်ကွယ်သွားသည်။ ၎င်းတို့သည် သမ္မာတရားကို လက်တွေ့လုပ်ဆောင်သင့်သောအခါတွင် လုံးဝ မလုပ်ဆောင်ကြပေ။ ဘာများ ဖြစ်နေသနည်း။ ၎င်းတို့၏ သိက္ခာနှင့် ဂုဏ်ကို ကာကွယ်ရန်အတွက် ၎င်းတို့သည် မည်သည့်အဖိုးအခကိုမဆို ပေးဆပ်ပြီး မည်သည့်ဆင်းရဲဒုက္ခကိုမဆို ခါးစည်းခံကြလိမ့်မည်။ သို့သော် တကယ့်အလုပ်ကို လုပ်ဆောင်ရန်နှင့် လက်တွေ့ကျသော ကိစ္စများကို ကိုင်တွယ်ရန်၊ အသင်းတော်၏ အလုပ်နှင့် အပြုသဘောဆောင်သောအရာများကို ကာကွယ်ရန်၊ ပြီးလျှင် ဘုရားသခင် ရွေးချယ်ထားသောလူများကို ကာကွယ်ပြီး ပံ့ပိုးပေးရန် လိုအပ်လာသောအခါတွင်မူ ၎င်းတို့သည် မည်သည့်အဖိုးအခကိုမဆို ပေးဆပ်ပြီး မည်သည့်ဆင်းရဲဒုက္ခကိုမဆို ခါးစည်းခံရန် အဘယ်ကြောင့် အားအင်မရှိကြတော့သနည်း။ ဤသည်မှာ မယုံကြည်နိုင်လောက်အောင်ပင် ဖြစ်သည်။ အမှန်တကယ်တွင် ၎င်းတို့၌ သမ္မာတရားကို အလွန်အမင်း မနှစ်မြို့သော စိတ်သဘောထားမျိုး ရှိကြသည်။ ၎င်းတို့၏ စိတ်သဘောထားသည် သမ္မာတရားကို အလွန်အမင်း မနှစ်မြို့သည်ဟု အဘယ်ကြောင့်ဆိုသနည်း။ အဘယ်ကြောင့်ဆိုသော် တစ်စုံတစ်ခု၌ ဘုရားကို သက်သေခံခြင်း၊ သမ္မာတရားကို လက်တွေ့လုပ်ဆောင်ခြင်း၊ ဘုရားရွေးချယ်ထားသောလူများကို ကာကွယ်ခြင်း၊ စာတန်၏ အကြံအစည်များကို ဆန့်ကျင်တိုက်ခိုက်ခြင်း၊ သို့မဟုတ် အသင်းတော်၏ အလုပ်ကို ကာကွယ်ခြင်းတို့ ပါဝင်သောအခါတိုင်းတွင် ၎င်းတို့သည် ထွက်ပြေးပုန်းကွယ်ကြပြီး မည်သည့်သင့်တင့်လျောက်ပတ်သောကိစ္စကိုမျှ အာရုံစိုက် လုပ်ဆောင်ခြင်း မရှိကြပေ။ ၎င်းတို့၏ သူရသတ္တိနှင့် ဆင်းရဲဒုက္ခကို ခါးစည်းခံသည့် စိတ်ဓာတ်သည် အဘယ်မှာနည်း။ ဤအရာများကို မည်သည့်နေရာတွင် ၎င်းတို့ အသုံးပြုကြသနည်း။ ဤသည်မှာ မြင်ရန် လွယ်ကူသည်။ လူတစ်ယောက်က ၎င်းတို့အနေဖြင့် အလွန်တစ်ကိုယ်ကောင်းမဆန်သင့်ကြောင်း၊ မယုတ်ညံ့သင့်ကြောင်းနှင့် မိမိတို့ကိုယ်ကို မကာကွယ်သင့်ကြောင်း၊ ပြီးလျှင် ၎င်းတို့သည် အသင်းတော်၏ အလုပ်ကို ကာကွယ်သင့်ကြောင်း ပြောလျက် ၎င်းတို့ကို ပြစ်တင်ရှုတ်ချလျှင်ပင် ၎င်းတို့က အမှန်တကယ် ဂရုစိုက်ခြင်းမရှိပေ။ ၎င်းတို့က “ထိုအရာများကို ငါမလုပ်။ ထိုအရာများက ငါနှင့် လုံးဝ သက်ဆိုင်ခြင်းမရှိ။ ထိုသို့ပြုမူခြင်းသည် ငါ၏ ကျော်ကြားမှု၊ အကျိုးအမြတ်နှင့် အဆင့်အတန်းအတွက် လိုက်စားခြင်းတွင် မည်သည့်ကောင်းကျိုး ရှိမည်နည်း” ဟု မိမိတို့ကိုယ်ကို ပြောဆိုကြသည်။ ၎င်းတို့သည် သမ္မာတရားကို လိုက်စားသူမဟုတ်ပေ။ ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကိုသာ ရှာဖွေလိုကြ၏။ ပြီးလျှင် ၎င်းတို့အား ဘုရားသခင် ပေးအပ်ထားသော အလုပ်ကို လုံးဝ လုပ်ဆောင်ခြင်းမရှိပေ။ ထို့ကြောင့် ၎င်းတို့သည် အသင်းတော်အလုပ်ကို လုပ်ဆောင်ရန် လိုအပ်သောအခါ ထွက်ပြေးဖို့ကိုသာ ရွေးချယ်ကြသည်။ ဤအရာက ၎င်းတို့၏ စိတ်နှလုံးထဲတွင် ၎င်းတို့သည် အပြုသဘောဆောင်သောအရာများကို မနှစ်သက်ကြကြောင်းနှင့် သမ္မာတရားကို စိတ်မဝင်စားကြကြောင်း ဆိုလိုပေသည်။ ဤသည်မှာ သမ္မာတရားကို အလွန်အမင်း မနှစ်မြို့ခြင်းနှင့်သက်ဆိုင်သော ရှင်းလင်းသော သရုပ်သကန်တစ်ခုဖြစ်၏။ သမ္မာတရားကို ချစ်ပြီး သမ္မာတရား စစ်မှန်မှုကို ပိုင်ဆိုင်သော သူတို့သည်သာ ဘုရားအိမ်တော်၏ အလုပ်နှင့် ဘုရားသခင် ရွေးချယ်ထားသော သူတို့က လိုအပ်သောအခါ ရှေ့ထွက်လုပ်ဆောင်နိုင်သည်။ ၎င်းတို့သည်သာ ဘုရားသခင် ရွေးချယ်ထားသောသူတို့ကို လမ်းကြောင်း အမှန်ပေါ်သို့ ခေါ်ဆောင်ပေးကာ ဘုရားသခင်၏ အလုပ်အပေါ် ကျိုးနွံနာခံမှုရှိစေရန် ၎င်းတို့အား ထောက်ကူပေးလျက် ဘုရားသခင်ကို သက်သေခံပြီး သမ္မာတရားကို မိတ်သဟာယဖွဲ့ရန် ရဲရင့်စွာဖြင့် ထရပ်ကာ ရှိထားသောတာဝန်ကို မဖြစ်မနေ လုပ်ဆောင်နိုင်သည်။ ဤသည်သာ တာဝန်သိသည့် သဘောထားဖြစ်ပြီး ဘုရားသခင်၏ ရည်ရွယ်ချက်များကို အလေးထားခြင်းပြသည့် သရုပ်သကန် ဖြစ်သည်။ သင်တို့သည် ဤသဘောထားအား မပိုင်ဆိုင်ကြလျှင် သင်တို့ကိုင်တွယ်သည့် အကြောင်းအရာများ၌ ပေါ့ပေါ့ဆဆ ကိုင်တွယ်ခြင်းမှလွဲ၍ သင်တို့၌ဘာမျှမရှိကြ။ ထို့နောက် “ငါသည် ငါ၏တာဝန် အတိုင်းအတာအတွင်းသာ ငါလုပ်မည်။ အခြားအရာအားလုံးအား ငါဂရုမစိုက်။ အကယ်၍ ငါ့အား သင်တစ်စုံတစ်ခုတောင်းဆိုပါက ငါ့စိတ်ကြည်လင်သည့်အချိန်တွင် သင့်ကိုငါအဖြေပေးမည်။ သို့မဟုတ်လျှင် ငါအဖြေပေးမည်မဟုတ်။ ဤသည်မှာ ငါ၏ သဘောထားဖြစ်သည်” ဟူ၍ သင် တွေးလျှင် ဤအရာသည် ဖောက်ပြန်ပျက်စီးသော စိတ်သဘောထား အမျိုးအစားတစ်ခု ဖြစ်သည်မဟုတ်လော။ မိမိ၏ ကိုယ်ပိုင်အဆင့်အတန်း၊ ကျော်ဇောမှုနှင့် ဂုဏ်တို့ကိုသာ ကာကွယ်ခြင်းဖြစ်ပြီး မိမိ၏ ကိုယ်ပိုင်အကျိုးနှင့်သက်ဆိုင်သည့် ကိစ္စများကိုသာ ကာကွယ်ခြင်းသည် တရားမျှတသော အကြောင်းတရားကို ကာကွယ်နေခြင်း ဖြစ်သလော။ ယင်းမှာ ဘုရားအိမ်တော်၏ အကျိုးစီးပွားများကို ကာကွယ်နေခြင်း ဖြစ်သလော။ ဤ သေးသိမ်ခြင်း၊ အတ္တကြီးသော ကြံရွယ်ချက်တို့၏ နောက်ကွယ်တွင် သမ္မာတရားကို အလွန်အမင်း မနှစ်မြို့သော စိတ်သဘောထား ရှိသည်။ သင်တို့အများစုသည် ဤသရုပ်သကန်မျိုးကို မကြာခဏ ဖော်ပြလေ့ရှိပြီး ဘုရားအိမ်တော်၏ အကျိုးကျေးဇူးနှင့် သက်ဆိုင်သော တစ်စုံတစ်ရာကို သင်တို့ကြုံတွေ့ရသည်နှင့် သင်တို့သည် “ငါမမြင်ခဲ့ဘူး” သို့မဟုတ် “ငါမသိဘူး၊” သို့မဟုတ် “ငါမကြားခဲ့ဘူး” ဟုဆိုလျက် မလိမ့်တပတ်လုပ်သည်။ သင်သည် အမှန်တကယ် သတိမထားမိသည်ဖြစ်စေ၊ ဟန်ဆောင်နေခြင်းသာဖြစ်စေ အရေးကြီးဆုံးသောအချိန်များတွင် ဤဖောက်ပြန်ပျက်စီးသော စိတ်သဘောထားမျိုးကို သင် ထုတ်ဖော်ပြလျှင် သင်သည် ဘုရားသခင်ကို အမှန်တကယ် ယုံကြည်သူ ဟုတ်မဟုတ်ဆိုသည်ကို ပြောရန် ခက်ခဲသည်။ ငါ့အတွက်မူ သင်သည် မိမိ၏ ယုံကြည်မှုတွင် မရှင်းမလင်း ဖြစ်နေသောသူ၊ သို့မဟုတ် မယုံကြည်သူတစ်ယောက်ပင် ဖြစ်သည်။ သမ္မာတရားကို ချစ်သောသူတစ်ယောက် လုံးဝ မဟုတ်ပေ။

သမ္မာတရားအား အလွန်အမင်း မနှစ်မြို့ခြင်းက မည်သည့်အရာကို ဆိုလိုသည်ကို သင်တို့ နားလည်ကောင်း နားလည်မည် ဖြစ်သော်လည်း သမ္မာတရားကို အလွန်အမင်း မနှစ်မြို့ခြင်းက စိတ်သဘောထားတစ်ခု ဖြစ်သည်ဟု အဘယ်ကြောင့် ငါပြောသနည်း။ စိတ်သဘောထားတစ်ခုသည် ရံဖန်ရံခါ၊ ခဏတာဖြစ်သော သရုပ်သကန်များနှင့် မပတ်သက်သကဲ့သို့ ရံဖန်ရံခါ၊ ခဏတာဖြစ်သည့် သရုပ်သကန်များသည် စိတ်သဘောထားဆိုင်ရာ ပြဿနာတစ်ခုအဖြစ် ဘောင်မဝင်ပေ။ လူတစ်ဦးတွင် မည်သည့် ဖောက်ပြန်ပျက်စီးသော စိတ်သဘောထားမျိုး ရှိသည်ဖြစ်စေ ထိုအရာသည် ၎င်းတို့ထံမှ မကြာခဏ၊ သို့မဟုတ် စဉ်ဆက်မပြတ်ပင် ထုတ်ဖော်ပြလာလိမ့်မည် ဖြစ်သည်။ ထိုလူ၌ အခွင့်အခါသင့်သည့်အခါတိုင်း ပေါ်ထွက်လာလိမ့်မည် ဖြစ်သည်။ ထို့ကြောင့် သင့်အနေဖြင့် ရံဖန်ရံခါ၊ ခဏတာဖြစ်သည့် သရုပ်သကန်တစ်ခုအရ စိတ်သဘောထားဆိုင်ရာ ပြဿနာတစ်ခုကို ထင်ရာမြင်ရာ သတ်မှတ်၍မရနိုင်ပေ။ သို့ဆိုလျှင် စိတ်သဘောထားတစ်ခုဟူသည်မှာ အဘယ်နည်း။ စိတ်သဘောထားများသည် ရည်ရွယ်ချက်များနှင့် စိတ်ဓာတ်လှုံ့ဆော်မှုတို့နှင့် ဆက်နွှယ်သည်၊ လူတစ်ဦး၏ တွေးခေါ်မှု၊ ရှုထောင့်အမြင်တို့နှင့် ဆက်နွှယ်သည်။ ယင်းတို့သည် သင့်ကို စိုးမိုးကာ လွှမ်းမိုးနေသည်ဟု သင် ခံစားနိုင်သည်ဟု ထင်ရသော်လည်း စိတ်သဘောထားများသည် အပေါ်ယံ အဖြစ်အပျက်များဖြင့်လည်း ကွယ်ဝှက်ကာ ဖုံးကွယ်ခံရပြီး မထင်မရှားဖြစ်နေနိုင်သည်။ တိုတိုပြောရလျှင် သင့်အတွင်း၌ စိတ်သဘောထားတစ်ခုရှိသရွေ့ ထိုအရာက သင့်ကို နှောင့်ယှက်လိမ့်မည်၊ သင့်ကို ဘောင်ခတ်ကာ ထိန်းချုပ်လိမ့်မည်ဖြစ်ပြီး သင့်အထဲတွင် များစွာသော အပြုအမူများနှင့် သရုပ်သကန်များကို ဖြစ်ပေါ်စေလိမ့်မည်။ ယင်းမှာ စိတ်သဘောထားတစ်ခုဖြစ်သည်။ သမ္မာတရားကို အလွန်အမင်း မနှစ်မြို့ခြင်း စိတ်သဘောထားက မည်သည့် အပြုအမူများ၊ အတွေးများ၊ ရှုထောင့်အမြင်များနှင့် သဘောထားများကို မကြာခဏ ဖြစ်ပေါ်စေသနည်း။ လူတို့ ပြသသည့် သမ္မာတရားကို အလွန်အမင်း မနှစ်မြို့ခြင်း၏ အဓိက ထူးခြားသော ပင်ကိုလက္ခဏာများထဲမှ တစ်ခုမှာ အပြုသဘောဆောင်သည့်အရာများနှင့် သမ္မာတရားတို့ကို စိတ်ဝင်စားမှု ကင်းမဲ့ခြင်းအပြင် စိတ်မပါခြင်း၊ စိတ်နှလုံး၏ ခံစားမှုကင်းမဲ့ခြင်း၊ သမ္မာတရားကို လက်လှမ်းမီလိုစိတ် ကင်းမဲ့ခြင်းနှင့် သမ္မာတရားကို လက်တွေ့လုပ်ဆောင်ခြင်း ပါဝင်သည့် မည်သည့်အရာမဆိုနှင့် ပတ်သက်လာသည့်အခါတိုင်း ဤအရာအားလုံး ကိစ္စကိုမရှိဟု တွေးခြင်းဖြစ်သည်။ ရိုးရှင်းသည့် ဥပမာတစ်ခုကို ငါ ပေးမည်။ ကောင်းမွန်သည့် ကျန်းမာရေးနှင့် စပ်လျဉ်း၍ လူတို့ မကြာခဏ ပြောဆိုသည့် ဘဝပေးအသိ တစ်စိတ်တစ်ပိုင်းမှာ သစ်သီးများနှင့် ဟင်းသီးဟင်းရွက်များကို ပိုမိုစားသုံးရန်၊ အဆီအနှစ် နည်းသောအစာ ပိုစားကာ အသားလျှော့စားပြီး အထူးသဖြင့် ဆီကြော်စာများကို လျှော့စားရန်ဖြစ်သည်။ ဤသည်မှာ လူတို့၏ ကျန်းမာရေးနှင့် ကျန်းမာရေးကောင်းသည့် အခြေအနေအတွက် အပြုသဘောဆောင်သည့် လမ်းညွှန်တစ်ခု ဖြစ်သည်။ လူတိုင်းက မည်သည့်အရာ ပိုစားပြီး မည်သည့်အရာ လျှော့စားရမည်ကို နားလည်နိုင်သည်၊ ထို့ကြောင့် ဤသည်မှာ သဘောတရားအရ လက်ခံခြင်းဖြစ်သလော သို့မဟုတ် လက်တွေ့လုပ်ဆောင်မှုဖြင့် လက်ခံခြင်းဖြစ်သလော။ (သဘောတရားအရဖြစ်ပါသည်။) သဘောတရားအရ လက်ခံခြင်းသည် မည်သို့ ပေါ်လွင်သနည်း။ အခြေခံကျသည့် အသိအမှတ်ပြုခြင်းမျိုးတွင်ဖြစ်သည်။ ထိုအရာမှာ ဤအဆို မှန်ကန်ကြောင်းနှင့် သင်၏ ဝေဖန်ပိုင်းခြားနိုင်စွမ်းကို အခြေခံသည့် ချင့်ချိန်နိုင်စွမ်းမှတစ်ဆင့် ဤအဆို အလွန်ကောင်းကြောင်း တွေးထင်နေခြင်း ဖြစ်သည်။ သို့ရာတွင် ဤအဆိုကို ဖော်ပြရန် အထောက်အထားတစ်ခုခု ရှိသလော။ သင့်ထံတွင် ထိုအရာကို ယုံကြည်ခြင်းအတွက် အကြောင်းပြချက်တစ်ခုခု ရှိသလော။ ထိုအရာကို သင်ကိုယ်တိုင် တွေ့ကြုံခြင်းမရှိဘဲနှင့် ဤအဆို မှန်သည်၊ မှားသည်ဆိုသည်ကို အထောက်အထား ခိုင်ခိုင်လုံလုံတင်ပြရန် အကြောင်းပြချက် သို့မဟုတ် အခြေခံအကြောင်းရင်းတစ်ခုခု မရှိဘဲ၊ ပြီးလျှင် ယခင် အမှားများမှ သင်ခန်းစာများကို မုချ ဆွဲထုတ်ခြင်းမရှိဘဲနှင့် လက်တွေ့ဘဝ နမူနာများတစ်ခုခုမရှိဘဲ ဤအမြင်ရှုထောင့်ကို သင်လက်ခံလိုက်သည်။ ဤသည်မှာ သဘောတရားအရ လက်ခံခြင်း ဖြစ်သည်။ ထိုအရာကို သင်က သဘောတရားဖြင့် လက်ခံသည်ဖြစ်စေ၊ လက်တွေ့ကျကျ လက်ခံသည်ဖြစ်စေ “ဟင်းသီးဟင်းရွက်များ ပိုစားပြီး အသားလျှော့စား” ဟူသည့် အဆိုမှာ မှန်ကန်ပြီး အပြုသဘောဆောင်သည့် အရာတစ်ခု ဖြစ်သည်ဟု ဦးစွာပထမ သင် အတည်ပြုရမည်ဖြစ်သည်။ သို့ဆိုလျှင် သမ္မာတရားကို အလွန်အမင်း မနှစ်မြို့သည့် သင်၏ စိတ်သဘောထားကို မည်သို့ မြင်ရနိုင်သနည်း။ သင့်ဘဝတွင် ဤအဆိုကို ချဉ်းကပ်ကာ ကျင့်သုံးပုံပေါ် အခြေခံ၍ မြင်ရနိုင်သည်။ ဤအရာက ထိုအဆိုအပေါ် သင်၏ သဘောထား၊ ထိုအဆိုကို သဘောတရားအရနှင့် အယူဝါဒအရ သင် လက်ခံခြင်းရှိမရှိ သို့မဟုတ် လက်တွေ့ဘဝတွင် ထိုအဆိုကို သင် ကျင့်သုံးကာ သင်၏ လက်တွေ့အရှိတရား ဖြစ်စေခြင်း ရှိမရှိဆိုသည်တို့ကို ပြသပေသည်။ သင်သည် အယူဝါဒအရ ဤအဆိုကို လက်ခံလိုက်သော်လည်း လက်တွေ့ဘဝတွင် သင် လုပ်ဆောင်သည့်အရာက ဤအဆိုနှင့် လုံးဝ ကွဲလွဲဆန့်ကျင်လျှင်၊ သို့မဟုတ် ဤအဆိုနှင့်ပတ်သက်၍ လက်တွေ့ကျသည့် ကျင့်သုံးမှု သင် လုံးဝ မပြလျှင် ဤအဆိုကို သင် နှစ်သက်သလော၊ သို့မဟုတ် အလွန်အမင်း မနှစ်မြို့ခြင်းဖြစ်သလော။ ဥပမာအားဖြင့် သင်သည် အစိမ်းရောင် ဟင်းသီးဟင်းရွက်အချို့ကို မြင်ကာ စားပြီး “အစိမ်းရောင် ဟင်းသီးဟင်းရွက်များက ကျန်းမာရေးအတွက် ကောင်းသော်လည်း အရသာမကောင်းသလို အသားက ပိုအရသာရှိသည်။ ထို့ကြောင့် ဦးစွာပထမ အသားအချို့ကို ငါ စားမည်” စဉ်းစားပြီးနောက် အသားကိုသာ သင်စားပြီး အစိမ်းရောင် ဟင်းသီးဟင်းရွက်များကို မစားပေ။ ဤအရာက မည်သည့် စိတ်သဘောထားမျိုးကို ပြသနည်း။ မှန်ကန်သည့် အဆိုများကို လက်မခံခြင်း၊ အပြုသဘောဆောင်သည့် အရာများကို အလွန်အမင်း မနှစ်မြို့ခြင်းနှင့် သွေးသား နှစ်သက်မှုများအတိုင်း စားသုံးရန်သာ လိုလားခြင်းနှင့်ဆိုင်သည့် စိတ်သဘောထားတစ်ခုဖြစ်သည်။ အစားကြီးပြီး ပျော်ရွှင်မှုကို တပ်မက်သည့် ဤလူစားမျိုးသည် အပြုသဘောဆောင်သည့်အရာများကို အလွန်အမင်း မနှစ်မြို့လာနှင့်ပြီးဖြစ်သည်၊ အတိုက်အခံလုပ်ကာ ပစ်ပစ်ခါခါငြင်းပယ်နှင့်ပြီးဖြစ်သည်။ ပြီးလျှင် ဤသည်မှာ စိတ်သဘောထားတစ်မျိုးဖြစ်၏။ ဤအဆိုသည် အတော်လေး မှန်ကန်သည်ဟု လူတစ်ဦးက အသိအမှတ်ပြုကောင်း ပြုမည်ဖြစ်သော်လည်း မိမိဘာသာ ထိုသို့မလုပ်နိုင်ပေ။ ၎င်းမလုပ်ဆောင်နိုင်သော်လည်း အခြားသူများအား ထိုသို့လုပ်ဆောင်ရန် ပြောနေဆဲဖြစ်သည်။ များစွာ ပြောဆိုသည့်နောက်တွင် ထိုအဆိုသည် ၎င်းအတွက် သဘောတရားတစ်မျိုးဖြစ်လာကာ ၎င်းအပေါ် သက်ရောက်မှု မရှိလေပြီ။ ဟင်းသီးဟင်းရွက်များကို ပိုမိုစားသုံးခြင်းက မှန်ကန်ပြီး အသားပိုမိုစားသုံးခြင်းက မကောင်းသည်ကို ထိုလူက အလွန်ကောင်းစွာ သိသော်လည်း “မည်သို့ဆိုစေ၊ ငါ အခွင့်ကောင်း မဆုံးရှုံးသေးပါ၊ အသားစားခြင်းသည် အကျိုးကျေးဇူးရှိပြီး ကျန်းမာရေးကို ထိခိုက်စေသည်ဟု မခံစားရပါ”ဟူ၍ တွေးသည်။ ၎င်းတို့၏ လောဘနှင့် လိုအင်တို့သည် ၎င်းတို့အား မမှန်ကန်သည့် ဘဝနေထိုင်မှုပုံစံတစ်ခုကို ရွေးချယ်စေပြီး မှန်ကန်သည့် ဘဝပေးအသိနှင့် မှန်ကန်သည့် ဘဝနေထိုင်မှုပုံစံကို စဉ်ဆက်မပြတ် ဆန့်ကျင်စေသည်။ ၎င်းတို့သည် အခွင့်အရေးများနှင့် သွေးသားဆိုင်ရာ ပျော်ရွှင်မှုများကို မက်မောသည့် ဖောက်ပြန်ပျက်စီးသော စိတ်သဘောထားမျိုး ရှိသောကြောင့် မှန်ကန်သည့် အဆိုများနှင့် အပြုသဘောဆောင်သည့် အရာများကို လက်ခံရန် ၎င်းတို့အတွက် လွယ်ကူလိမ့်မည်လော။ လုံးဝ လွယ်ကူလိမ့်မည် မဟုတ်။ ထို့နောက် ၎င်းတို့၏ ဘဝနေထိုင်မှုပုံစံသည် ၎င်းတို့၏ ဖောက်ပြန်ပျက်စီးသော စိတ်သဘောထား၏ အုပ်စိုးခြင်း ခံရသည် မဟုတ်လော။ ထိုအရာမှာ ၎င်းတို့၏ ဖောက်ပြန်ပျက်စီးသော စိတ်သဘောထား ထုတ်ဖော်ပြခြင်းတစ်ခု ဖြစ်ပြီး ၎င်းတို့၏ ဖောက်ပြန်ပျက်စီးသည့် စိတ်သဘောထား၏ သရုပ်သကန်တစ်ခု ဖြစ်သည်။ အပြင်ပန်းအားဖြင့် ထင်ရှားသည့်အရာမှာ ဤအပြုအမူများနှင့် သဘောထားတစ်ခုဖြစ်သော်လည်း အမှန်တွင် ၎င်းတို့ကို အုပ်စိုးနေသည်မှာ စိတ်သဘောထားတစ်ခု ဖြစ်သည်။ ဤသည်မှာ မည်သည့် စိတ်သဘောထားဖြစ်သနည်း။ သမ္မာတရားကို အလွန်အမင်း မနှစ်မြို့ခြင်းဖြစ်သည်။ သမ္မာတရားကို အလွန်အမင်း မနှစ်မြို့သည့် ဤစိတ်သဘောထားကို ရှာဖွေတွေ့ရှိရန် ခက်ခဲ၏။ ၎င်းတို့က သမ္မာတရားကို အလွန်အမင်း မနှစ်မြို့သည်ဟု မည်သူမျှ မခံစားရသော်လည်း ဘုရားသခင်ကို ၎င်းတို့ နှစ်အချို့ကြာ ယုံကြည်ပြီးဖြစ်ကာ သမ္မာတရားအား မည်သို့ လက်တွေ့လုပ်ဆောင်ရမည်ကို မသိသည့်အချက်က သမ္မာတရားကို ၎င်းတို့ အလွန်အမင်း မနှစ်မြို့ကြောင်းပြသရန် လုံလောက်ပေသည်။ လူတို့သည် အလွန်များသည့် တရားဒေသနာများကို နားထောင်ပြီး အလွန်များသည့် ဘုရားနှုတ်ကပတ်တော်များကို ဖတ်ရှုကြသည်။ ပြီးလျှင် ၎င်းတို့အတွက် ဘုရားသခင်၏ ရည်ရွယ်ချက်များမှာ ၎င်းတို့အနေဖြင့် သမ္မာတရားကို နားလည်ပြီး မိမိတို့၏ ဘဝများဖြစ်စေရန်အလို့ငှာ ၎င်းတို့၏ စိတ်နှလုံးတွင် သူ၏ နှုတ်ကပတ်တော်များကို လက်ခံရန်နှင့် ဤနှုတ်ကပတ်တော်များကို လက်တွေ့လုပ်ဆောင်ပြီး အသုံးပြုရန် မိမိတို့၏ ဘဝများထဲ ယူဆောင်လာရန် ဖြစ်သည်။ ဤသတ်မှတ်ချက်သည် လူအများစုအတွက် စွမ်းဆောင်ရရှိရန် ခက်ခဲသောကြောင့် လူအများစုသည် သမ္မာတရားကို အလွန်အမင်း မနှစ်မြို့သည့် စိတ်သဘောထားရှိသည်ဟု ဆိုထားခြင်း ဖြစ်သည်။

လူတစ်ဦးက သမ္မာတရားကို နားလည်သည့်အခါ သမ္မာတရားကို လက်တွေ့လုပ်ဆောင်ခြင်းက ၎င်းအတွက် မခက်ခဲသကဲ့သို့ လူတစ်ဦးက သမ္မာတရားကို လက်တွေ့လုပ်ဆောင်နိုင်သည်နှင့်တစ်ပြိုင်နက် သမ္မာတရား စစ်မှန်မှုထဲသို့ ဝင်ရောက်နိုင်လေသည်။ မိမိနားလည်သည့် သမ္မာတရားများကို မိမိအသက်ရှင်နေထိုင်သည့် လက်တွေ့အရှိတရားများအဖြစ်သို့ ပြောင်းလဲရန် အမှန်တကယ် ခက်ခဲသလော။ သင့်ကို ငါ ဥပမာတစ်ခု ပေးမည်။ ရာသီဥတုက အေးမြပြီး သင်သည် နဖူးထက်မှ ချွေးစက်လက်ဖြင့် အိမ်မှထွက်ရန် ကြိုးစားသဖြင့် သင်၏ မိခင်က သင်၏ချွေးများ ခြောက်အောင်သုတ်ပြီးမှ အပြင်ထွက်ရန်၊ မဟုတ်လျှင် အအေးမိလိမ့်မည်ဖြစ်ကြောင်း သင့်ကို ပြောသည်ဆိုပါစို့။ သင်၏ မိခင်က သင့်အတွက် အကောင်းဆုံးဖြစ်စေချင်သည်ကို သင်သိသော်လည်း သူ၏ အကြံကို သင် အလေးအနက်မထားသကဲ့သို့ သူ၏ အကြံပြုချက်က မှန်ကန်ကြောင်း သင် ခံစားရသော်လည်း လျစ်လျူရှုလေသည်။ သင်သည် နဖူးထက်မှ ချွေးစက်ထွက်နေစေကာမူ အပြင်ထွက်ပြီး တစ်ခါတစ်ရံ ဤသို့ အပြင်ထွက်ပြီးနောက် သင် အအေးမိသော်လည်း နောက်တစ်ကြိမ် အိမ်မှထွက်သည့်အခါ သူ၏ အကြံကို သင် ဆက်လက်ဆန့်ကျင်နေဆဲဖြစ်သည်။ သူ၏ အကြံ မှန်ကန်ပြီး သင်၏ အကျိုးအတွက်ဖြစ်ကြောင်းနှင့် သင့်မိခင်၏ စေ့ဆော်မှုနှင့် ရည်ရွယ်ချက်တို့က အမြဲ သင်ကိုယ်တိုင်၏ ကောင်းကျိုးအတွက် ဖြစ်ကြောင်းကို သင် ရှင်းလင်းစွာ သိသော်လည်း ထိုအရာကို ဂရုမစိုက်သကဲ့သို့ နားမထောင်ဘဲနေဆဲ ဖြစ်သည်။ ဤသည်မှာ စိတ်သဘောထားတစ်ခု မဟုတ်လော။ သင့်ထံတွင် ဤစိတ်သဘောထားမရှိပါက မည်သည့်အရာကို လုပ်ဆောင်ရန် သင် ရွေးချယ်မည်နည်း။ (နားထောင်ပါမည်။) ဤအကြံ၏ အရေးပါမှုကို သင် သိမည်ဖြစ်ပြီး နားမထောင်ခြင်းမှ သင် ခံစားရမည့် အကျိုးဆက်များနှင့် နာကျင်မှုကို သိမည်ဖြစ်သကဲ့သို့ ဤအကြံပြုချက်၏ အဓိပ္ပာယ်ကို သဘောပေါက်ကာ နားလည်ပေမည်။ သင်သည် ဤအကြံကို တင်းကျပ်စွာ လိုက်နာပြီး အမြဲ ဆောင်ရွက်နိုင်မည်ဖြစ်ကာ ထို့နောက်တွင် အအေးမိဖွယ်ရှိမည် မဟုတ်ပေ။ ဤသည်မှာ ဥပမာတစ်ခုသာ ဖြစ်သည်။ ထိုအရာသည် ဘုရားသခင်ကို ယုံကြည်ခြင်း၊ ဘုရားနှုတ်ကပတ်တော်များကို ဖတ်ရှုခြင်း၊ နားထောင်ခြင်းတို့နှင့် တူသည်။ ထို့ကြောင့် လူတို့သည် ဘုရားနှုတ်ကပတ်တော်များကို မည်သို့ သဘောထားသင့်သနည်း။ ဤသည်မှာ အရေးအပါဆုံးသော မေးခွန်းဖြစ်သည်။ လူတစ်ဦးသည် သမ္မာတရားနှင့်အညီ စကားပြောပြီး မှန်ကန်ပါက ၎င်း၏ စကားများကို လက်ခံခြင်းမှ လူတို့ အကျိုးကျေးဇူး ရှိလိမ့်မည်။ ဘုရားနှုတ်ကပတ်တော်များက သမ္မာတရားဖြစ်ပြီး ထိုသမ္မာတရားများကို လူတို့ လက်ခံနိုင်ပါက ၎င်းတို့ အကျိုးရှိလိမ့်မည်သာမက အသက်ကိုလည်း ရကြလိမ့်မည်ဖြစ်သည်။ လူများစွာတို့သည် ဤကိစ္စရပ်ကို ရှင်းလင်းစွာ မမြင်နိုင်ကြသကဲ့သို့ ဘုရားနှုတ်ကပတ်တော်များကို အမြဲ မထီမဲ့မြင်ပြုကြလေသည်။ ဘုရားသခင် မည်သည့်အရာကို ပြောဆိုသည်ဖြစ်စေ သူက လူတို့ကို တိုက်တွန်းသည်ဖြစ်စေ၊ ပြစ်တင်မောင်းမဲသည်ဖြစ်စေ၊ သတိပေးသည်ဖြစ်စေ၊ နှစ်သိမ့်နေသည်ဖြစ်စေ၊ သို့မဟုတ် ရိုးသားစွာ အကြံပေးနေသည်ဖြစ်စေ၊ သူ မည်သို့ စကားပြောသည်ဖြစ်စေ ၎င်းတို့၏ စိတ်နှလုံးများကို မနိုးထစေနိုင်ပေ။ ၎င်းတို့သည် သူ၏ နှုတ်ကပတ်တော်များအတိုင်း မပြုမူနိုင်သကဲ့သို့ ယင်းတို့ကို နားထောင်ပြီးသည့်နောက်တွင် ၎င်းတို့ ဂရုမစိုက်ဘဲ ရှိနေကြသည်။ ဤသည်မှာ လူ၏ စိတ်သဘောထားများထဲမှ တစ်ခုဖြစ်သည့် ခေါင်းမာခြင်းနှင့် သမ္မာတရားကို အလွန်အမင်း မနှစ်မြို့ခြင်း ဖြစ်သည်။ ဘုရားသခင်က သင့်ကို လုပ်ဆောင်ရန် ပြောပြီး အမိန့်ပေးသည့် အမှုအရာများကို သင် ချဉ်းကပ်ပုံတွင် ဘုရားနှုတ်ကပတ်တော်ကို လိုက်မလျှောက်နိုင်ပါက ဤစိတ်သဘောထားကို သင် ပြောင်းလဲနိုင်လိမ့်မည် မဟုတ်။ ဘုရားသခင်ပြောသည့် စကားတိုင်းကို သင်က မည်မျှ အသိအမှတ်ပြုသည်ဖြစ်စေ၊ အာမင်ဟု ပြောသည်ဖြစ်စေ၊ ဘုရားနှုတ်ကပတ်တော်များကို သမ္မာတရားအဖြစ် နှုတ်ဖြင့် သင် မည်မျှ ချီးမွမ်းသည်ဖြစ်စေ အချည်းနှီးဖြစ်၏။ သင်သည် ဘုရားနှုတ်ကပတ်တော်များကို လက်ခံကာ လက်တွေ့လုပ်ဆောင်ပြီး တွေ့ကြုံရမည်ဖြစ်ကာ ဘုရားနှုတ်ကပတ်တော်များကို သင်၏ အသက်နှင့် သင်၏ လက်တွေ့အရှိတရား ဖြစ်စေရမည်ဖြစ်သည်။ ယင်းသည်သာ အသုံးဝင်ပေသည်။ ဥပမာအနေဖြင့် လှည့်ဖြားတတ်သည့် စိတ်သဘောထားရှိသူတစ်ဦးသည် ရိုးသားပြီး မှန်ကန်စွာ စကားပြောဆိုရန် သန္နိဋ္ဌာန်ချပါက ဤသည်မှာ စွမ်းဆောင်ရရှိရန် ၎င်းတို့အတွက် အတော်အတန် လွယ်ကူသော်လည်း ပြောင်းလဲရန် အခက်ခဲဆုံးသောအရာမှာ သမ္မာတရားကို အလွန်အမင်း မနှစ်မြို့သည့် စိတ်သဘောထားနှင့် ခေါင်းမာခြင်းဖြစ်သည်။ ဘုရားသခင်က မည်သည့်အရာကို ပြောဆိုသည်ဖြစ်စေ ဤစိတ်သဘောထား ရှိသည့်လူတို့သည် မိမိတို့၏ စိတ်နှလုံးတွင် အလေးအနက် မထားသကဲ့သို့ ဘုရားသခင်က မည်သည့် သဘောထားမျိုး ခံယူသည်ဖြစ်စေ၊ သတိပေးသည့်၊ သတိရစေသည့်၊ တိုက်တွန်းသည့်၊ သို့မဟုတ် ရိုးသားစွာ အကြံပေးသည့်၊ အမှန်တရားများကို တင်ပြသည့် သို့မဟုတ် အမှုအရာများကို စဉ်းစားအဖြေရှာသည့် သဘောထားတစ်ခုဖြစ်သည်ဖြစ်စေ ထိုအရာက ၎င်းတို့၏ စိတ်နှလုံးကို မတို့ထိသကဲ့သို့ ဤသည်မှာ ကိုင်တွယ်ဖြေရှင်းရန် ခက်ခဲပေသည်။ သမ္မာတရားအား အလွန်အမင်း မနှစ်မြို့သည့် စိတ်သဘောထားကို သတိပြုမိရန် လူတို့အတွက် ခက်ပြီး ၎င်းတို့အနေဖြင့် သမ္မာတရားကို မကြာခဏ ရှာဖွေကာ မိမိတို့ကိုယ်ပိုင် အခြေအနေများကိုလည်းကောင်း၊ အဘယ်ကြောင့် သမ္မာတရားကို ၎င်းတို့ လက်မခံနိုင်ရသည်ဆိုသည်ကိုလည်းကောင်း၊ အဘယ်ကြောင့် မိမိတို့ နားလည်သည့် သမ္မာတရားကို လက်တွေ့ မလုပ်ဆောင်နိုင်ရသည်ဆိုသည်ကိုလည်းကောင်း သုံးသပ်ဆင်ခြင်ရမည်။ ဤပြဿနာကို ၎င်းတို့ လုံးလုံးလျားလျား နားလည်ပါက သမ္မာတရားကို အလွန်အမင်း မနှစ်မြို့ခြင်းက မည်သည့်အရာကိုဆိုလိုကြောင်း သိကြလိမ့်မည်။

ဗိုလ်ကျလွန်းခြင်း မရှိသကဲ့သို့ ရိုကျိုးလွန်းခြင်းလည်း မရှိသည့် သဘောထားဖြင့် သူ့ဘာသာ ထင်ရှားသည့် လူတို့၏ စိတ်သဘောထားအတွင်းတွင် ကွယ်ဝှက်ထားသည့် တစ်စုံတစ်ရာ ရှိ၏။ ၎င်းတို့တွင် မိမိတို့ကိုယ်ပိုင် စဉ်းစားသည့်နည်းလမ်းနှင့် မိမိတို့ကိုယ်ကို ဖော်ပြသည့် နည်းလမ်းရှိပြီး ဤသည်မှာ အသင့်တော်ဆုံး နည်းလမ်းဖြစ်သည်ဟု တွေးထင်ကြလေသည်။ အခြားသူများက မည်သည့်အရာ ပြောဆို၊ လုပ်ဆောင်သည်ဖြစ်စေ ယင်းတို့၏ လွှမ်းမိုးခြင်း ၎င်းတို့ မခံကြပေ။ လူများက ၎င်းတို့ကို အထင်ကြီးစေလိမ့်မည်ဟု ၎င်းတို့ ခံစားရသည့် မည်သည့်အရာကိုမဆို ၎င်းတို့ မရမက လုပ်ဆောင်ပြီး ဤသည်မှာ လုပ်ဆောင်ရန် မှန်ကန်သည့်အရာဟု ယုံကြည်ကြသည်။ ၎င်းတို့သည် သမ္မာတရားကို အနည်းငယ်မျှ လက်မခံကြ၊ အမှန်တရားများကို မှန်ကန်စွာ ရင်မဆိုင်နိုင်ကြသကဲ့သို့ မည်သည့် သမ္မာတရား စည်းမျဉ်းမျှ မရှိကြချေ။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားခြင်း၊ မိမိကိုယ်ကို မှန်သည်ဟု မှတ်ယူခြင်းနှင့် သမ္မာတရားကို အလွန်အမင်း မနှစ်မြို့ခြင်း စိတ်သဘောထားဖြစ်သည်။ စာတန်နှင့် သက်ဆိုင်ပြီး သမ္မာတရားကို အလွန်အမင်း မနှစ်မြို့သောသူများသည် ဘုရားသခင်က မည်မျှ စကားပြောသည်ဖြစ်စေ၊ လုပ်ဆောင်သည်ဖြစ်စေ ဘုရားနှုတ်ကပတ်တော်များနှင့် လုပ်ဆောင်ချက်များကို နားမဝင်သကဲ့သို့ မသိမမြင်ချင်ကြချေ။ စာတန်သည် ဘုရားနှုတ်ကပတ်တော်များကို သမ္မာတရားအဖြစ် မည်သည့်အခါတွင်မျှ သဘောမထားပေ၊ ယင်းတို့ကို လျစ်လျူရှုသည်၊ လူတို့အား ဘုရားနှုတ်ကပတ်တော်များနှင့် သမ္မာတရားကို လက်ခံခွင့်မပေးသကဲ့သို့ လူတို့က သူ့ကို ကျိုးနွံနာခံရန်အလို့ငှာ အထင်အမြင်မှားစေခြင်းလည်း ဖြစ်လေသည်။ ဤသည်မှာ စာတန်က ဘုရားသခင်ကို အတိုက်အခံလုပ်ပုံ ဖြစ်သည်။ ဘုရားသခင်သည် လူသားမျိုးနွယ်ကို ကယ်တင်ရန်၊ နိုးထစေပြီး သန့်စင်စေရန် သမ္မာတရားကို ဖော်ပြကာ စာတန်က ဘုရားသခင်၏ အမှုတော်ကို နှောင့်ယှက်ပြီး ဖျက်ဆီးရန် အစွမ်းကုန် ကြိုးစားသည်။ လူသားမျိုးနွယ်ကို အထင်အမြင်မှားစေရာတွင် စာတန်၏ ရည်မှန်းချက်မှာ လူသားမျိုးနွယ်ကို ဖောက်ပြန်ပျက်စီးစေပြီး ဒုက္ခပေးကာ နောက်ဆုံးတွင် လူသားမျိုးနွယ်ကို ဝါးမျိုပြီး ချေမှုန်းရန်ဖြစ်သည်။ ဥပမာအနေဖြင့် ဘုရားသခင်သည် လူသားမျိုးနွယ်ကို အစားအစာ မျိုးစုံပေးပြီး အစေ့အဆန်နှင့် ဟင်းသီးဟင်းရွက်မျိုးစုံအပြင် ယင်းတို့ကို စိုက်ပျိုးရန်အတွက် သင့်တော်သော မြေကြီးကိုလည်း ဖန်ဆင်းခဲ့သည်။ လူတို့က အလုပ်ကြိုးစားသရွေ့ စားသုံးပြီး အသုံးပြုရန် လုံလုံလောက်လောက် ရှိကြလိမ့်မည်ဖြစ်ကာ ကျန်းမာသည့် စားသောက်ပုံတစ်ခုရှိဖို့ သေချာစေနိုင်သည်။ သို့ရာတွင် လူတို့သည် မတင်းတိမ်နိုင်သကဲ့သို့ အမြဲ ချမ်းသာကြွယ်ဝချင်ကြပြီး ကောက်ပဲသီးနှံ ထွက်ရှိနှုန်းများ တိုးပွားရန် မျိုးရိုးဗီဇ ပြုပြင်ပြောင်းလဲနည်းများကို မရမက သုတေသနပြုကြသည်။ ယင်းက ကောက်ပဲသီးနှံများ၏ တကယ့် အာဟာရဓာတ်ကို ပျက်စီးစေပြီး သဘာဝအစားအစာကို သဘာဝမဟုတ်သော အစားအစာအဖြစ် ပြောင်းလဲသွားစေသည်။ ဤအရာများကို လူတို့ စားသုံးပြီးသည့်နောက်တွင် ၎င်းတို့ ကိုယ်ခန္ဓာ၌ ရောဂါမျိုးစုံ ပေါ်လာသည်။ ဤသည်မှာ စာတန်၏ လုပ်ဆောင်ချက်တစ်ခု မဟုတ်လော။ လူတို့သည် စာတန်၏ ဖောက်ပြန်ပျက်စီးစေခြင်းကို အတိုင်းအတာတစ်ခုထိ ခံရပြီးဖြစ်ကာ ၎င်းတို့အားလုံးသည် အသက်ရှင်သည့် စာတန်နှင့် အသက်ရှင်သည့် နတ်ဆိုးများ ဖြစ်လာကြသည်။ ယခင်က ဘုရားသခင်ကို အတိုက်အခံ လုပ်ခဲ့သည်မှာ စာတန်နှင့် ဝိညာဉ်ဆိုးများသာ ရှိခဲ့သော်လည်း ယခုတွင် ဖောက်ပြန်ပျက်စီးသော လူသားမျိုးနွယ် တစ်ခုလုံးက ဘုရားသခင်ကို အတိုက်အခံလုပ်ကြလေသည်။ ထို့ကြောင့် ဖောက်ပြန်ပျက်စီးသော လူသားများသည် နတ်ဆိုးနှင့် စာတန်များ ဖြစ်ကြသည် မဟုတ်လော။ စာတန်၏ သားစဉ်မြေးဆက်များ ဖြစ်ကြသည် မဟုတ်လော။ (ဟုတ်ပါသည်။) ဤသည်မှာ စာတန်က လူသားမျိုးနွယ်ကို ထောင်စုနှစ်ချီ ဖောက်ပြန်ပျက်စီးစေခြင်းက ယူဆောင်လာခဲ့သည့် အကျိုးဆက်ဖြစ်သည်။ ဆိုးယုတ်သော စိတ်သဘောထားတစ်ခုကို သင် မည်သို့သိပြီး ရိပ်စားမိနိုင်သနည်း။ စာတန်က လုပ်ဆောင်ရန် နှစ်သက်သော အရာများအရလည်းကောင်း၊ အမှုကိစ္စများကို စာတန် လုပ်ဆောင်ရာတွင် အသုံးပြုသော နည်းလမ်းများ၊ လှည့်ကွက်များအရလည်းကောင်း အပြုသဘောဆောင်သောအရာများကို စာတန်က လုံးဝ မနှစ်သက်ကြောင်း၊ ၎င်းက မကောင်းမှုကို နှစ်သက်ကြောင်းနှင့် သူ့ကိုယ်သူ အရည်အချင်းရှိသည်၊ အရာအားလုံးကို ထိန်းချုပ်နိုင်စွမ်း ရှိသည်ဟု အစဉ် ထင်မြင်ကြောင်း တွေ့မြင်နိုင်သည်။ ဤသည်မှာ စာတန်၏ မာနထောင်လွှားသော သဘာဝဖြစ်သည်။ ဤအတွက်ကြောင့် စာတန်က ဘုရားသခင်ကို စဉ်းတောင့်စဉ်းလဲ ငြင်းဆန်၊ အာခံပြီး ဆန့်ကျင်နေခြင်းဖြစ်သည်။ စာတန်သည် အပျက်သဘောဆောင်သောအရာများအားလုံးနှင့် မကောင်းသောအရာအားလုံး၏ ကိုယ်စားလှယ်နှင့် အရင်းအမြစ်ဖြစ်သည်။ ဤအရာကို ရှင်းလင်းစွာ မြင်နိုင်လျှင် သင်သည် စာတန်ဆန်သော စိတ်သဘောထားများကို ချင့်ချိန်နိုင်စွမ်း ရှိလေသည်။ လူတို့အတွက် သမ္မာတရားကို လက်ခံပြီး သမ္မာတရားကို လက်တွေ့လုပ်ဆောင်ရန်သည် ရိုးရှင်းသော ကိစ္စတစ်ခုမဟုတ်ပေ။ အဘယ်ကြောင့်ဆိုသော် ၎င်းတို့အားလုံးတွင် စာတန်ဆန်သော စိတ်သဘောထားများရှိပြီး ၎င်းတို့အားလုံးသည် စာတန်ဆန်သော စိတ်သဘောထားများ၏ ချုပ်ချယ်ကန့်သတ်ခြင်းနှင့် ချုပ်နှောင်ခြင်းကို ခံစားရသောကြောင့် ဖြစ်သည်။ ဥပမာ ရိုးသားသူတစ်ယောက်ဖြစ်ခြင်းသည် ကောင်းသည်ဟု လူအချို့က အသိအမှတ်ပြုသည်။ ပြီးလျှင် အခြားလူတို့က ရိုးသားသည်ကိုလည်းကောင်း၊ အမှန်တရားကို ပြောသည်ကိုလည်းကောင်း၊ ရိုးရှင်းပြီး ပွင့်လင်းနွေးထွေးသည့်ပုံစံဖြင့် ပြောဆိုသည်ကိုလည်းကောင်း မြင်သည့်အခါ ၎င်းတို့က အားကျပြီး မနာလိုဖြစ်လာကြသည်။ သို့တိုင်အောင် ၎င်းတို့ကိုယ်တိုင် ရိုးသားသောသူဖြစ်ရန် သင် တောင်းဆိုလျှင် ယင်းကို ခက်ခဲသည်ဟု ၎င်းတို့က မြင်ကြသည်။ ၎င်းတို့သည် ရိုးသားသောစကားများကို ပြောဆိုပြီး ရိုးသားသောအရာများကို လုပ်ဆောင်ရန် လုံးလုံးလျားလျားပင် မစွမ်းဆောင်နိုင်ကြပေ။ ဤသည်မှာ စာတန်ဆန်သော စိတ်သဘောထားတစ်ခု မဟုတ်လော။ ၎င်းတို့က ကြားကောင်းသည့်အရာများကို ပြောကြသည်။ သို့သော် ယင်းတို့ကို လက်တွေ့မလုပ်ဆောင်ကြပေ။ ဤသည်မှာ သမ္မာတရားကို အလွန်အမင်း မနှစ်မြို့ခြင်း ဖြစ်သည်။ သမ္မာတရားကို အလွန်အမင်း မနှစ်မြို့သောသူတို့သည် သမ္မာတရားကို လက်ခံရာတွင် အခက်အခဲဖြစ်နေပြီး သမ္မာတရားစစ်မှန်မှုအတွင်းသို့ ဝင်ရန် မဖြစ်နိုင်ပေ။ သမ္မာတရားကို အလွန်အမင်း မနှစ်မြို့သောသူတို့အတွက် အသိသာဆုံးအခြေအနေမှာ ၎င်းတို့သည် သမ္မာတရားနှင့် အပြုသဘောဆောင်သောအရာများကို စိတ်မဝင်စားကြဘဲ ယင်းတို့ကို ပစ်ပစ်ခါခါငြင်းပယ်၍ပင် စက်ဆုပ်ရွံရှာကာ ရေပန်းစားမှုများနောက်သို့ အထူးသဖြင့် လိုက်လိုကြသည်။ ဘုရားသခင် ချစ်သောအရာများနှင့် ဘုရားသခင်က လူတို့ကို လုပ်ဆောင်ရန် တောင်းဆိုသောအရာကို ၎င်းတို့က စိတ်နှလုံးထဲတွင် လက်မခံပေ။ ထိုအစား ၎င်းတို့သည် ထိုအရာများကို အထင်အမြင်သေးပြီး စိတ်ဝင်စားမှုမရှိပေ။ ပြီးလျှင် လူအချို့သည် စံနှုန်းများနှင့် လူတို့အပေါ် ဘုရားသခင် သတ်မှတ်သော စည်းမျဉ်းများကိုပင် မကြာခဏ အထင်အမြင်သေးကြသည်။ ၎င်းတို့သည် အပြုသဘောဆောင်သောအရာများကို ပစ်ပစ်ခါခါငြင်းပယ်ကြပြီး ၎င်းတို့၏ စိတ်နှလုံးထဲတွင် အပြုသဘောဆောင်သောအရာများအပေါ် အတိုက်အခံလုပ်ကာ ဆန့်ကျင်ပြီး အထင်သေးမှုများ အပြည့်ရှိကြသည်။ ဤသည်မှာ သမ္မာတရားကို အလွန်အမင်း မနှစ်မြို့ခြင်း၏ အဓိက သရုပ်သကန်ဖြစ်သည်။ အသင်းတော်အသက်တာတွင် ဘုရားနှုတ်ကပတ်တော်ဖတ်ခြင်း၊ ဆုတောင်းခြင်း၊ သမ္မာတရားကို မိတ်သဟာယဖွဲ့ခြင်း၊ တာဝန်များထမ်းဆောင်ခြင်း၊ သမ္မာတရားဖြင့် ပြဿနာများကို ဖြေရှင်းခြင်းတို့အားလုံးသည် အပြုသဘောဆောင်သောအရာများဖြစ်ကြသည်။ ၎င်းတို့သည် ဘုရားသခင်အတွက် နှစ်လိုဖွယ်ရာများဖြစ်သည်။ သို့သော် လူအချို့သည် ဤအပြုသဘောဆောင်သောအရာများကို ပစ်ပစ်ခါခါငြင်းပယ်ကြသည်။ ဤအရာများကို ဂရုမစိုက်ဘဲ စိတ်မဝင်စားကြပေ။ မုန်းတီးဖွယ်အကောင်းဆုံး ဖြစ်သည့်အရာမှာ ၎င်းတို့သည် ရိုးသားသောသူများ၊ သမ္မာတရားကို လိုက်စားသူများ၊ တာဝန်များကို သစ္စာစောင့်သိစွာ ထမ်းဆောင်သူများ၊ ဘုရားအိမ်တော်၏ အလုပ်ကို ကာကွယ်ပေးသောသူများကဲ့သို့သော အပြုသဘောဆောင်သောလူတို့အပေါ် အထင်သေးသောသဘောထားကို ခံယူကျင့်သုံးကြခြင်း ဖြစ်သည်။ ၎င်းတို့သည် ဤလူများကို တိုက်ခိုက်ပြီး ဖယ်ကြဉ်ရန် အစဉ်ကြိုးစားကြသည်။ ဤလူတို့သည် အားနည်းချက်များ ရှိသည်ကို၊ သို့မဟုတ် ဖောက်ပြန်ပျက်စီးမှု ထုတ်ဖော်ပြချက်များ ရှိသည်ကို ၎င်းတို့က ရှာဖွေတွေ့ရှိလျှင် ဤအရာကို အမိအရကိုင်လျက် တစ်ဆိတ်ကို တစ်အိတ်လုပ်ကာ အဆက်မပြတ် သိမ်ငယ်အောင်ပြုလုပ်သည်။ ဤသည်မှာ မည်သို့သော စိတ်သဘောထားမျိုး ဖြစ်သနည်း။ ၎င်းတို့သည် အပြုသဘောဆောင်သောသူများအပေါ် အဘယ်ကြောင့် အလွန် ရန်လိုမှုထားကြသနည်း။ ၎င်းတို့သည် ဆိုးယုတ်သောသူများ၊ မယုံကြည်သူများနှင့် အန္တိခရစ်များအပေါ် အဘယ်ကြောင့် အလွန်နှစ်သက်ပြီး လိုက်လျောကြကာ ဤသို့သောလူများနှင့် အဘယ်ကြောင့် မကြာခဏ ပေါင်းသင်းကြသနည်း။ အပျက်သဘောဆောင်ပြီး မကောင်းသောအရာများနှင့် ပတ်သက်သည့်နေရာတွင် ၎င်းတို့သည် စိတ်လှုပ်ရှားပြီး ပီတိဖြစ်ကြသည်။ သို့သော် အပြုသဘောဆောင်သောအရာများနှင့် ပတ်သက်သောအခါတွင် ၎င်းတို့၏ သဘောထားတွင် အတိုက်အခံလုပ်မှုများ စတင်ပေါ်ပေါက်လာကြသည်။ အထူးသဖြင့် လူများက သမ္မာတရားကို မိတ်သဟာယဖွဲ့သည်ကို၊ သို့မဟုတ် သမ္မာတရားကို အသုံးပြု၍ ပြဿနာများကို ဖြေရှင်းနေသည်ကို ကြားသောအခါတွင် ၎င်းတို့၏ စိတ်နှလုံးတွင် အလွန်အမင်း မနှစ်မြို့ခြင်းဖြစ်လာကာ မကျေမနပ်ဖြစ်ပြီး ၎င်းတို့သည် မိမိတို့၏ မကျေနပ်ချက်များကို ရင်ဖွင့်ကြသည်။ ဤစိတ်သဘောထားသည် သမ္မာတရားကို အလွန်အမင်း မနှစ်မြို့ခြင်းမဟုတ်သလော။ ဖောက်ပြန်ပျက်စီးသည့် စိတ်သဘောထားကို ထုတ်ဖော်ပြနေခြင်း မဟုတ်လော။ ဘုရားသခင်အတွက် အလုပ်လုပ်ပြီး သူ့အတွက် စိတ်အားထက်သန်စွာ လှည့်လည်သွားလာရန် နှစ်သက်သော ဘုရားကို ယုံကြည်သူများစွာရှိပြီး ၎င်းတို့၏ ဆုကျေးဇူးများ၊ အားသာချက်များကို အသုံးပြုရခြင်းနှင့်ပတ်သက်လျှင် ၎င်းတို့၏ နှစ်သက်မှုများကို အလိုလိုက်ပြီး ကြွားဝါလျက် ၎င်းတို့သည် အကန့်အသတ်မဲ့သော စွမ်းအင်ရှိကြသည်။ သို့သော် ၎င်းတို့ကို သမ္မာတရားကို လက်တွေ့လုပ်ဆောင်ပြီး သမ္မာတရား စည်းမျဉ်းများနှင့်အညီ ပြုမူလုပ်ဆောင်ခိုင်းလျှင် ၎င်းတို့သည် အားမရှိတော့ပေ။ စိတ်အားထက်သန်မှု ပျောက်သွားကြသည်။ ၎င်းတို့သည် ကြွားဝါခွင့်မပြုလျှင် နုံးချည့်လာပြီး မျှော်လင့်ချက် မဲ့သွားကြသည်။ ၎င်းတို့သည် ကြွားဝါရန်အတွက် အားအင်ရှိသည်မှာ အဘယ်ကြောင့်နည်း။ သမ္မာတရားကို လက်တွေ့လုပ်ဆောင်ရန် အားအင်မရှိသည်မှာ အဘယ်ကြောင့်နည်း။ ဤတွင် ပြဿနာက အဘယ်နည်း။ လူအားလုံးသည် မိမိတို့ကိုယ်ကို အသိအမှတ်ပြုခံရအောင် လုပ်လိုကြသည်။ ၎င်းတို့အားလုံးသည် အနှစ်မဲ့သော ဘုန်းကျက်သရေကို ငမ်းငမ်းတက် လိုချင်ကြသည်။ လူတိုင်းက ကောင်းချီးများနှင့် ဆုလာဘ်များ ရရှိရေးအတွက် ဘုရားသခင်ကို ယုံကြည်ခြင်းနှင့်ပတ်သက်လာလျှင် မကုန်ခန်းနိုင်သော စွမ်းအင်များ ရှိကြသည်။ ဤသို့ဆိုလျှင် ၎င်းတို့သည် သမ္မာတရားကို လက်တွေ့လုပ်ဆောင်ပြီး ဇာတိပကတိကို ပုန်ကန်ခြင်းနှင့်ပတ်သက်လာလျှင် အဘယ်ကြောင့် နုံးချည့်လာကြသနည်း၊ မျှော်လင့်ချက်မဲ့လာကြသနည်း။ အဘယ်ကြောင့် ဤသို့ ဖြစ်ရသနည်း။ ယင်းက လူတို့၏ စိတ်နှလုံးများက သန့်စင်မှုမရှိသည်ကို သက်သေပြသည်။ ၎င်းတို့သည် ကောင်းချီးများရရှိဖို့အတွက် သက်သက်ဖြင့် ဘုရားသခင်ကို ယုံကြည်ကြသည်။ ရိုးရှင်းစွာ ဆိုရလျှင် ၎င်းတို့သည် ကောင်းကင်နိုင်ငံတော်သို့ ဝင်ရရန်အလို့ငှာ ယုံကြည်ကြခြင်း ဖြစ်သည်။ လိုက်စားရန် ကောင်းချီးများ၊ သို့မဟုတ် အကျိုးအမြတ်များမရှိလျှင် လူတို့သည် နုံးချည့်လာပြီး မျှော်လင့်ချက်မဲ့လာကြပြီး စိတ်အားထက်သန်မှုမရှိတော့ပေ။ ဤအရာအားလုံးတို့သည် သမ္မာတရားကို အလွန်အမင်း မနှစ်မြို့သည့် ဖောက်ပြန်ပျက်စီးသော စိတ်သဘောထားကြောင့် ဖြစ်ပေါ်ခြင်းဖြစ်သည်။ ဤစိတ်သဘောထားဖြင့် ထိန်းချုပ်ခြင်း ခံရသောအခါ လူများက သမ္မာတရားကို လိုက်စားသည့်လမ်းကြောင်းကို ရွေးချယ်လိုစိတ်မရှိကြပေ။ မိမိတို့ကိုယ်ပိုင်လမ်းအတိုင်း သွားသည်။ ပြီးလျှင် ၎င်းတို့သည် မှားယွင်းသောလမ်းကို ရွေးချယ်ကြသည်။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းသည် မှားသည်ကို ကောင်းစွာသိသည့်တိုင် ဤအရာများမရှိဘဲ လုပ်ဆောင်ရန်၊ သို့မဟုတ် ဤအရာများကို ဘေးဖယ်ထားရန် ခံနိုင်ခြင်း မရှိကြဆဲဖြစ်ကာ ၎င်းတို့သည် ယင်းတို့ကို လိုက်စားဆဲဖြစ်ပြီး စာတန်၏လမ်းကြောင်းကို လျှောက်ကြသည်။ ဤဖြစ်ရပ်တွင် ၎င်းတို့က ဘုရားနောက်ကို လိုက်ခြင်းမဟုတ်ဘဲ စာတန်နောက်သို့ လိုက်ခြင်းဖြစ်သည်။ ၎င်းတို့ လုပ်သမျှသည် စာတန်အတွက် အစေခံခြင်းဖြစ်ပြီး ၎င်းတို့သည် စာတန်၏ အစေခံများဖြစ်ကြသည်။

သမ္မာတရားကို အလွန်အမင်း မနှစ်မြို့သည့် စိတ်သဘောထားကို ပြောင်းလဲရန် လွယ်ကူသလော။ သမ္မာတရားကို အလွန်အမင်း မနှစ်မြို့ခြင်းသည် လူသားမျိုးနွယ်၏ နက်ရှိုင်းသည့် ဖောက်ပြန်ပျက်စီးခြင်းနှင့်ဆိုင်သော ထူးခြားသည့် ပင်ကိုလက္ခဏာတစ်ခု ဖြစ်ပြီး ပြောင်းလဲရန် အခက်ခဲဆုံး ဖြစ်သည်။ အဘယ်ကြောင့်ဆိုသော် စိတ်သဘောထား ပြောင်းလဲခြင်းတစ်ခုကို သမ္မာတရားအား လက်ခံခြင်းအားဖြင့်သာ စွမ်းဆောင်ရရှိနိုင်သောကြောင့်ဖြစ်သည်။ သမ္မာတရားကို အလွန်အမင်း မနှစ်မြို့သော တစ်စုံတစ်ဦးသည် သမ္မာတရားကို အလွယ်တကူ လက်မခံနိုင်ပေ၊ ရောဂါကျွမ်းနေသည့် လူတစ်ဦးက အစားအစာကို ငြင်းပယ်ပုံအတိုင်းပင်ဖြစ်သည်။ ဤသည်မှာ အလွန် အန္တရာယ်များပြီး သမ္မာတရားကို အလွန်အမင်း မနှစ်မြို့သည့် လူတစ်ဦးသည် ဘုရားသခင်ကို ယုံကြည်လျှင်ပင် အလွယ်တကူ ကယ်တင်မခံရနိုင်ပေ။ တစ်စုံတစ်ဦးသည် ဘုရားသခင်ကို နှစ်အနည်းငယ် ယုံကြည်ပြီးဖြစ်သော်လည်း သမ္မာတရားက မည်သည့်အရာဖြစ်သည်ဆိုသည်နှင့် အပြုသဘောဆောင်သည့်အရာများက မည်သည့်အရာ ဖြစ်သည်ဆိုသည်တို့ကို မသိသကဲ့သို့ ကယ်တင်ခြင်းရရှိရန် သမ္မာတရား လိုက်စားခြင်း၏ ဘဝ ရည်မှန်းချက်အကြောင်းကိုပင် မရှင်းလင်းလျှင် ဤသည်မှာ မိမိလမ်း ပျောက်နေသည့် မျက်ကန်းတစ်ဦး မဟုတ်လော။ ထို့ကြောင့် သမ္မာတရားကို အလွန်အမင်း မနှစ်မြို့ခြင်းက သမ္မာတရားကို လက်ခံရန် မဖြစ်နိုင်အောင်ဖြစ်စေပြီး ဤဖောက်ပြန်ပျက်စီးသော စိတ်သဘောထားမျိုးသည် ပြောင်းလဲရန် မလွယ်ကူပေ။ သမ္မာတရားကို လက်ခံရန်နှင့် မှန်ကန်သည့် လမ်းကြောင်းကို လျှောက်ရန် ရွေးချယ်နိုင်သည့်လူများသည် သမ္မာတရားကို ချစ်သောသူများ ဖြစ်ပြီး ဤကဲ့သို့သောလူများသည် မိမိတို့၏ ဖောက်ပြန်ပျက်စီးသော စိတ်သဘောထားများကို အလွယ်တကူ ပြောင်းလဲနိုင်ကြ၏။ တစ်စုံတစ်ဦးတွင် သမ္မာတရားကို အလွန်အမင်း မနှစ်မြို့သည့် စိတ်သဘောထားရှိသော်လည်း ဘုရားသခင်၏ ကယ်တင်ခြင်းခံရရန် မိမိ စိတ်နှလုံးတွင် မျှော်လင့်နေဆဲဖြစ်လျှင် မည်သည့်နေရာမှ အစပြုသင့်သနည်း။ မည်သည့်စမှတ်က ဤအရာကို သာ၍ လွယ်ကူစေလိမ့်မည်နည်း။ အမြန်ဆုံး လမ်းမှာ အဘယ်နည်း။ (အပြုသဘောဆောင်သည့်အရာများက မည်သည့်အရာ ဖြစ်သည်ဆိုသည်နှင့် စည်းမျဉ်းများက မည်သည့်အရာ ဖြစ်သည်ဆိုသည်တို့ကို နားလည်ပြီးသည့်နောက်တွင် သူတို့အနေဖြင့် မိမိတို့၏ တာဝန်ကို ထမ်းဆောင်နေစဉ် စည်းမျဉ်းများနှင့် စံနှုန်းများကို သူတို့၏ စနစ်များအဖြစ် အသုံးပြုသင့်ပြီး တစ်စုံတစ်ရာသည် စည်းမျဉ်းများကို ဆန့်ကျင်ကာ ဘုရားသခင်၏ ရည်ရွယ်ချက်များနှင့်အညီ မဟုတ်လျှင် စည်းမျဉ်းများကို သူတို့ ထိန်းသိမ်းပြီး ထိုအရာကို မလုပ်ဆောင်သင့်ပါ။) ၎င်းတို့သည် ဦးစွာပထမ သမ္မာတရား အသီးသီး၏ စည်းမျဉ်းများကို သဘောပေါက်သင့်သည်။ ဤသည်မှာ အလွန်အရေးကြီးပေသည်။ ထို့နောက်တွင် အဘယ်သို့နည်း။ (သူတို့သည် သမ္မာတရားကို အလွန်အမင်း မနှစ်မြို့သည့် အခြေအနေတစ်ခု ထုတ်ဖော်ပြပြီး သူတို့၏ တာဝန်နှင့် စည်းမျဉ်းများ ပါဝင်ပတ်သက်သည့်အခါ ဇာတိပကတိကို ပုန်ကန်ကာ စည်းမျဉ်းများအတိုင်း လက်တွေ့လုပ်ဆောင်ရမည်ဖြစ်သည်။) မှန်ပေ၏။ ၎င်းတို့တွင် လမ်းကြောင်းတစ်ခု ရှိရမည်ဖြစ်ပြီး ထိုရည်မှန်းချက်နှင့် လမ်းကြောင်းတို့ ရှင်းလင်းနေသင့်ပေသည်။ ယခု အရေးပါသည့်အရာမှာ ၎င်းတို့ စိတ်သဘောထား၏ မည်သည့် သွင်ပြင်လက္ခဏာက မည်သည့် အခြေအနေနှင့် မည်သည့်အချိန်တွင် ထုတ်ဖော်ပြသည်ဆိုသည်နှင့် မည်သည့်နည်းလမ်းဖြင့် ထုတ်ဖော်ပြကြသည်ဆိုသည်တို့ကို လူအများစုက မသိကြခြင်း ဖြစ်သည်။ ထိုအရာအားလုံးကို ၎င်းတို့ သိခဲ့ကြလျှင် ပြောင်းလဲရန် ၎င်းတို့အတွက် လွယ်ကူမည် မဟုတ်လော။ ယခု ကြည့်သည့်အခါ လူတို့၏ အမျိုးမျိုးသော အတွေး သို့မဟုတ် သဘောထားများတွင် ၎င်းတို့၏ စိတ်သဘောထားများ ပါဝင်ပေသည်။ အမျိုးမျိုးသော စိတ်သဘောထားများ၏ စိုးမိုးမှုမရှိပါက၊ မိမိတို့၏ ဖောက်ပြန်ပျက်စီးသော စိတ်သဘောထားများ၏ အကဲစမ်းခြင်း သို့မဟုတ် ခက်ခဲစေခြင်းတို့ မရှိပါက လူတို့အတွက် မိမိတို့၏ မှားယွင်းသော အတွေးများကို ပြုပြင်ရန် လွယ်ကူမည်ဖြစ်သည်။ ဥပမာအားဖြင့် သင့်မိခင်က သင့်အား အိမ်မှမထွက်မီ သင့်ချွေးများကို သုတ်သွားဖို့ ပြောသည်ဆိုပါစို့။ သင် နာခံတတ်သည့်၊ သားသမီးဝတ်ကျေပွန်သည့် ကလေးဖြစ်ပါက သင့်မိခင်၏ စေတနာကို ခံစားမိရင်း ဤအကြံ၏ မှန်ကန်မှုကိုလည်း သဘောပေါက်နိုင်သကဲ့သို့ ယင်း၏ အကျိုးကျေးဇူးကို သိနိုင်ကာ အသိအမှတ်ပြုပြီး လက်ခံနိုင်ပေသည်။ သင့်ထံတွင် ထဖောက်ပြီး သင့်ကို ဆွဲထားသည့် ဖောက်ပြန်ပျက်စီးသော စိတ်သဘောထားမရှိလျှင် ဤအကြံပြုချက်ကို လက်ခံရန် သင့်အတွက် လွယ်ကူပေလိမ့်မည်။ ဤအကြံသည် အလွန်ရိုးရှင်းပြီး ဆောင်ရွက်ရန် လွယ်ကူသကဲ့သို့ မှန်ကန်သည်ကို သင် သိသော်လည်း သင့်ထံတွင် သမ္မာတရားကို အလွန်အမင်း မနှစ်မြို့သကဲ့သို့ ခေါင်းမာသည့် စိတ်သဘောထားတစ်ခု ရှိသောကြောင့် သင့်ကို ထိုအရာအား တမင်တကာ ဆန့်ကျင်စေနိုင်သကဲ့သို့ သင့်မိခင်ကို စိတ်ဆင်းရဲစေနိုင်ကာ သင်နှင့်ပတ်သက်၍ စိုးရိမ်ပြီး သောကရောက်စေနိုင်သည်။ ယင်းမှာ အကျိုးဆက်ဖြစ်၏။ တိုတိုပြောရလျှင် အကြင်သူက အမှုအရာများ မိမိအပေါ် ကျရောက်သည့်အရာ ကိုင်တွယ်ဖြေရှင်းပုံ၊ အပြုသဘောဆောင်သော အရာများကို အကြင်သူ ကိုင်တွယ်ဖြေရှင်းပုံအပြင် မိမိ၏ ဖောက်ပြန်ပျက်စီးသော စိတ်သဘောထားများကို အကြင်သူ စဉ်ဆက်မပြတ် တိုက်ခိုက်ပြီး ရင်ဆိုင်တွန်းလှန်ပုံတို့သည် သမ္မာတရား လိုက်စားရန် ၎င်းတို့၏ သန္နိဋ္ဌာန်ကို ကိုယ်စားပြုပေသည်။ သင်သည် ဤသန္နိဋ္ဌာန်ရှိပြီး သင်၏ ဖောက်ပြန်ပျက်စီးသော စိတ်သဘောထားများကို စွန့်ပယ်ရန်၊ သမ္မာတရားကို လက်ခံရန်၊ ဘုရားနှုတ်ကပတ်တော်ကို သင်၏ အသက်ဖြစ်စေရန်နှင့် လူသားပုံသဏ္ဌာန်ဖြင့် အသက်ရှင်ရန် လိုလားနေပါက သင် ပြောင်းလဲနိုင်ပေသည်။ သမ္မာတရားကို လိုက်စားရန် သင်၏ သန္နိဋ္ဌာန် မည်ရွေ့မည်မျှ ကြီးမားသည်ဆိုသည်မှာ သင်၏ ပြောင်းလဲမှု ကြီးမားမည့်ပုံစံ ဖြစ်သည်။

ကယ်တင်ခြင်းသည် အဓိကအားဖြင့် မည်သည့်အရာကို ရည်ညွှန်းသနည်း။ စိတ်သဘောထား ပြောင်းလဲမှုတစ်ခုကို အဓိက ရည်ညွှန်း၏။ လူတစ်ဦး၏ စိတ်သဘောထား ပြောင်းလဲပြီးသည့်အခါမှသာ စာတန်၏ စွမ်းအားကို ၎င်းတို့ စွန့်ပယ်ကာ ကယ်တင်ခံရနိုင်သည်။ ထို့ကြောင့် ဘုရားသခင်ကို ယုံကြည်သူတို့အတွက် စိတ်သဘောထားဆိုင်ရာ ပြောင်းလဲမှုသည် အဓိက ကိစ္စတစ်ခုဖြစ်သည်။ လူတစ်ဦး၏ စိတ်သဘောထား ပြောင်းလဲသည့်အခါ လူသား ပုံသဏ္ဌာန်ကို အသက်ရှင်နေထိုင်လိမ့်မည်ဖြစ်ပြီး ကယ်တင်ခြင်းကို အပြည့်အဝ ရရှိလိမ့်မည်။ တစ်စုံတစ်ဦးအနေဖြင့် သိပ်ကြည့်ကောင်းခြင်း၊ ဆုကျေးဇူးရှိခြင်း၊ သို့မဟုတ် ပါရမီမရှိဘဲဖြစ်နေနိုင်သည်၊ ၎င်းတို့အနေဖြင့် နမော်နမဲ့ စကားပြောကာ သိပ်ရှင်းလင်းစွာ မပြောဆိုနိုင်ခြင်း ဖြစ်ကောင်းဖြစ်နိုင်သည်၊ သို့မဟုတ် ဝတ်ကောင်းစားလှ ဝတ်ဆင်ရာတွင် တော်ပြီး အပြင်ပန်းအနေဖြင့် အလွန်သာမန်ဖြစ်ပုံ ရကောင်းရနိုင်သော်လည်း ၎င်းတို့ထံ တစ်စုံတစ်ရာ ဖြစ်ပျက်သည့်အခါ မိမိတို့ အလိုဆန္ဒအတိုင်း ပြုမူခြင်းထက် သို့မဟုတ် မိမိတို့ ကိုယ်ကျိုးအတွက် ကြံစည်ခြင်းထက် သမ္မာတရားကို ရှာဖွေနိုင်စွမ်းရှိကာ ဘုရားသခင်က ၎င်းတို့အား တာဝန်တစ်ခု ထမ်းဆောင်ရန် အမိန့်ပေးသည့်အခါ သူ့ကို ကျိုးနွံနာခံနိုင်ကြပြီး ၎င်းတို့ကို သူ ပေးအပ်သည့်အရာကို ပြီးမြောက်နိုင်ကြလေသည်။ ဤလူစားမျိုးကို သင် အဘယ်သို့ တွေးသနည်း။ အပြင်ပန်းအားဖြင့် ၎င်းတို့သည် စွဲဆောင်မှုမရှိသော်လည်း သို့မဟုတ် အသွင်အပြင်တွင် အထင်ကြီးလောက်စရာ မရှိသော်လည်း ၎င်းတို့တွင် ဘုရားသခင်ကို ကြောက်ရွံ့ပြီး ကျိုးနွံနာခံသည့် စိတ်နှလုံးရှိကာ ဤတွင် ၎င်းတို့၏ အားသာချက်များ ပေါ်လွင်လေသည်။ လူတို့က ဤအရာကို မြင်သည့်အခါ ၎င်းတို့က “ဤလူတွင် တည်ငြိမ်သည့် စိတ်သဘောထားတစ်ခုရှိပြီး အမှုအရာများ ဖြစ်ပျက်သည့်အခါ အရေးမထားခြင်း မရှိဘဲ သို့မဟုတ် မိုက်မဲသည့်၊ နုံအသည့် တစ်စုံတစ်ရာကို လုပ်ဆောင်ခြင်း မရှိဘဲ ဘုရားသခင် ရှေ့မှောက်တွင် တည်တည်ငြိမ်ငြိမ် ရှာဖွေနိုင်ကြသည်။ ၎င်းတို့၌ လေးနက်ပြီး တာဝန်ယူသော သဘောထားရှိသည်။ ၎င်းတို့သည် တာဝန်သိပြီး မိမိတို့တာဝန်ကို သစ္စာရှိစွာ ဖြည့်ဆည်းရန် မိမိတို့ကိုယ်ကို အပြည့်အဝ ဆက်ကပ်နိုင်ကြသည်။” ဤလူသည် မိမိပြောဆို၊ ပြုမူပုံတွင် ချုပ်ထိန်းသည်၊ ၎င်းတွင် ပုံမှန်ဆင်ခြင်တုံတရား ရှိပြီး ၎င်း အသက်ရှင်နေထိုင်သည့်အရာနှင့် ပြသသည့် စိတ်သဘောထားအရ ၎င်းတွင် ဘုရားသခင်ကို ကြောက်ရွံ့သော စိတ်နှလုံးရှိသည်။ ၎င်းတွင် ဘုရားသခင်ကို ကြောက်ရွံ့သော စိတ်နှလုံးရှိပါက ၎င်း၏ လုပ်ရပ်များအတွက် စည်းမျဉ်းများ ရှိသလော။ ၎င်းသည် စည်းမျဉ်းများကို မုချရှာဖွေပြီး မှားယွင်းသည့် လုပ်ရပ်များတွင် မဆင်မခြင် ပါဝင်ပတ်သက်ခြင်း မရှိပေ။ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် စိတ်သဘောထား ပြောင်းလဲခြင်းကို လိုက်စားခြင်းအားဖြင့် စွမ်းဆောင်ရရှိသည့် အဆုံးစွန် ရလဒ်ဖြစ်သည်။ ၎င်း၏ စကားသည် ချင့်ချင့်ချိန်ချိန်ဖြစ်ပြီး မှန်ကန်တိကျသည်၊ ပေါ့ပေါ့ဆဆ စကားမပြောပေ၊ စိတ်အေးစေရန်အားပေးပြီး ယုံကြည်စိတ်ချရသည့် နည်းလမ်းဖြင့် ပြုမူဆောင်ရွက်ကာ ဘုရားသခင်ကို ကျိုးနွံနာခံခြင်း၊ မကောင်းမှုကို ရှောင်ကြဉ်ခြင်းနှင့်ဆိုင်သည့် စစ်မှန်မှုများကို ပိုင်ဆိုင်လေသည်။ ဤသရုပ်သကန်အားလုံးကို ဤလူ၌ တွေ့ရသည်။ ဤသည်မှာ သမ္မာတရား စစ်မှန်မှုထဲသို့ ဝင်ရောက်ပြီးဖြစ်ကာ မိမိ၏ စိတ်သဘောထား ပြောင်းလဲပြီးဖြစ်သည့် လူတစ်ဦး ဖြစ်သည်။ ဤအရာများကို ဟန်ဆောင်၍မရချေ။ လူတစ်ဦး၏ စိတ်သဘောထားသည် ၎င်း၏ ဘဝဖြစ်၏။ လူတစ်ဦးက မည်သည့် စိတ်သဘောထားရှိသည်ဖြစ်စေ ယင်းမှာ ၎င်း၏ အပြုအမူ ဖြစ်လိမ့်မည်။ လူတို့၏ အပြုအမူနှင့် သရုပ်သကန်များသည် ၎င်းတို့ စိတ်သဘောထားများ၏ အုပ်စိုးခြင်းခံရကာ လူတို့ တစ်သမတ်တည်း ဖော်ပြသည့်အရာမှာ ၎င်းတို့ စိတ်သဘောထား၏ ထုတ်ဖော်ပြခြင်းများဖြစ်သည်၊ ၎င်းတို့၏ အကျင့်စရိုက် မဟုတ်ပေ။ စိတ်သဘောထားဆိုင်ရာ ပြဿနာများနှင့် အမျိုးမျိုးသော ဖောက်ပြန်ပျက်စီးသည့် စိတ်သဘောထားများ၏ ထုတ်ဖော်ပြခြင်းများကို အသိအမှတ်ပြုနိုင်ခြင်းနှင့် ထို့နောက်တွင် သမ္မာတရားကို ရှာဖွေခြင်းအားဖြင့် ယင်းတို့ကို ဖြေရှင်းနိုင်ခြင်းသည် စိတ်သဘောထား ပြောင်းလဲမှုကို လိုက်စားရာတွင် အကြင်သူ စွမ်းဆောင်ရရှိရမည့် အခြေခံအကျဆုံးသော အရာဖြစ်သည်။

ကောက်နုတ်ချက် (၅၄)

မည်သည့်တာဝန်မျိုးကို သင်ထမ်းဆောင်နေပါစေ သို့မဟုတ် မည်သည့်အသက်မွေးဝမ်းကြောင်း ပညာမျိုးကို သင်လေ့လာနေပါစေ သင်ပို၍ လေ့လာသင်ယူလေ သင်ပို၍ ကျွမ်းကျင်လာလေ ဖြစ်သင့်ကာ ပြီးပြည့်စုံမှုကို ရရန် ကြိုးပမ်းသင့်သည်။ ထိုအခါ သင်ထမ်းဆောင်သည့်တာဝန်သည် ပိုကောင်းပြီးရင်း ကောင်းလာလိမ့်မည်။ လူအချို့သည် မည်သည့်တာဝန်ကိုမဆို ထမ်းဆောင်ရာတွင် တာဝန်သိသိ မလုပ်ဆောင်ကြပေ။ ၎င်းတို့ကြုံရသည့် မည်သည့်အခက်အခဲများကိုမဆို ဖြေရှင်းရန် သမ္မာတရားကို မရှာဖွေကြပေ။ ၎င်းတို့သည် အခြားလူများက ၎င်းတို့ကို လမ်းညွှန်ပြီး ကူညီဖို့ကို အမြဲလိုချင်ကြသည်။ မိမိဘာသာ ကြိုးစားအားထုတ်မှု မရှိဘဲ ၎င်းတို့ကို အနီးကပ် သင်ကြားပြသပေးပြီး ၎င်းတို့အတွက် ကိစ္စများကို လုပ်ပေးဖို့ အခြားလူများကို တောင်းဆိုသည်အထိပင် ဖြစ်သည်။ ၎င်းတို့သည် အခြားလူများကို အဆက်မပြတ် အားကိုးကြပြီး ထိုလူများ၏အကူအညီမပါဘဲ မလုပ်နိုင်ကြပေ။ ဤသို့လုပ်သည့်အတွက် ၎င်းတို့သည် ဆန်ကုန်မြေလေးများ ဖြစ်ကြသည် မဟုတ်လော။ မည်သည့်တာဝန်ကို သင် ထမ်းဆောင်နေသည်ဖြစ်စေ၊ အမှုအရာများကို လေ့လာရာတွင် သင် စိတ်နှစ်ထားဖို့ လိုအပ်သည်။ သင်သည် အတတ်ပညာဆိုင်ရာ အသိပညာကင်းမဲ့ပါက အတတ်ပညာဆိုင်ရာ အသိပညာကို လေ့လာလော့။ သမ္မာတရားကို နားမလည်ပါက သမ္မာတရားကို ရှာဖွေလော့။ သမ္မာတရားကို သင် နားလည်ပြီး အတတ်ပညာဆိုင်ရာ အသိပညာကို သင် ရရှိပါက သင်၏ တာဝန်ကို ထမ်းဆောင်စဉ်တွင် ထိုအရာများကို သင် အသုံးချနိုင်လိမ့်မည်ဖြစ်ပြီး ရလဒ်များ ရရှိလိမ့်မည်။ ဤသည်မှာ မှန်သော ပါရမီနှင့် စစ်မှန်သော အသိပညာရှိသည့် လူတစ်ဦး ဖြစ်သည်။ သင်၏ တာဝန်အတောအတွင်းတွင် သင်သည် မည်သည့် အတတ်ပညာဆိုင်ရာ အသိပညာကို လုံးဝ မလေ့လာဘဲ သမ္မာတရားကို မရှာဖွေပါက သင်၏ အလုပ်လုပ်ပေးခြင်းသည် သာမန်ထက်နိမ့်ကျမည် ဖြစ်သည်။ သို့ဖြစ်၍ သင်၏ တာဝန်ထမ်းဆောင်ခြင်း အကြောင်းကို သင်မည်သို့များ ပြောနိုင်သနည်း။ သင်၏ တာဝန်ကို ကောင်းစွာ ထမ်းဆောင်ဖို့ရန် အသုံးဝင်သည့် အသိပညာများစွာ သင် လေ့လာရမည်ဖြစ်ပြီး သင့်ကိုယ်သင် သမ္မာတရားများစွာဖြင့် ပြင်ဆင်ရမည်။ သင်ယူမှုကို မည်သည့်အခါတွင်မျှ မရပ်တန့်ရ၊ ရှာဖွေမှုကို လုံးဝ ရပ်တန့်ရမည်မဟုတ်သကဲ့သို့ အခြားသူများထံမှ သင်ယူခြင်းအားဖြင့် သင်၏ အားနည်းချက်များနှင့် ပတ်သက်၍ တိုးတက်စေခြင်းကို မည်သည့်အခါတွင်မျှ မရပ်တန့်ရပေ။ အခြားလူများ၏ အားသာချက်များက မည်သည့်အရာဖြစ်ပါစေ၊ သို့မဟုတ် မည်သည့်နည်းဖြင့် သင့်ထက် ၎င်းတို့ ပိုမိုအားကောင်းသည်ဖြစ်စေ ၎င်းတို့ထံမှ သင် သင်ယူရမည်။ သင့်ထက် သမ္မာတရား ပိုမိုကောင်းမွန်စွာ နားလည်သောသူ မည်သူမဆိုထံမှ သင် ပို၍ပင် သင်ယူသင့်ပေသည်။ နှစ်အချို့ကြာ သင်၏ တာဝန်ကို ဤသို့ ထမ်းဆောင်ခြင်းအားဖြင့် သင်သည် သမ္မာတရားကို နားလည်ကာ ယင်း၏ လက်တွေ့အရှိတရားများထဲသို့ ဝင်ရောက်လိမ့်မည်ဖြစ်သည်၊ သင့်တာဝန်ကို သင်ထမ်းဆောင်ခြင်းသည် စံချိန်မီလိမ့်မည်။ သင်သည် သမ္မာတရားနှင့် လူ့သဘာဝ ပိုင်ဆိုင်သည့်‌ လူတစ်ဦး၊ သမ္မာတရား စစ်မှန်မှုကို ပိုင်ဆိုင်သူတစ်ဦး ဖြစ်လာပြီးဖြစ်လိမ့်မည်။ ဤအရာကို သမ္မာတရား လိုက်စားခြင်းအားဖြင့် စွမ်းဆောင်ရရှိပေသည်။ တာဝန်တစ်ခုကို မထမ်းဆောင်ဘဲ ထိုကဲ့သို့သော ရလဒ်များကို သင်မည်သို့ ရနိုင်မည်နည်း။ ယင်းသည် ဘုရားသခင်၏ချီးမြှောက်ခြင်းဖြစ်သည်။ သင့်တာဝန်များကို ထမ်းဆောင်နေစဉ်အတွင်း သမ္မာတရားကို သင်မလိုက်စားဘဲ အလုပ်လုပ်ပေးရုံမျှဖြင့် သင်ကျေနပ်နေလျှင် အကျိုးဆက်များက မည်သည့်အရာများ ဖြစ်လိမ့်မည်နည်း။ တစ်ဖက်တွင် သင်သည် သင်၏တာဝန်များကို လုံလုံလောက်လောက် ထမ်းဆောင်မည်မဟုတ်ချေ။ အခြားတစ်ဖက်တွင် သင်သည် အတွေ့အကြုံဆိုင်ရာသက်သေခံချက် အစစ်အမှန် မရှိသလို သမ္မာတရားကို သင်ရမည်မဟုတ်။ ဤကဏ္ဍနှစ်ခုလုံးတွင် ပြစရာ တစ်ခုမျှ မရှိဘဲ ဘုရားသခင်၏ လက်ခံမှုကို သင်ရနိုင်သလော။ ယင်းမှာ ဖြစ်နိုင်မည် မဟုတ်။ ထို့ကြောင့် လူတစ်ဦးသည်အလုပ်လုပ်ပေးရသည်ကို ကျေနပ်နေရုံဖြင့် ဘုရားသခင်၏ လက်ခံမှုကို လုံးဝ မရနိုင်ပေ။ အလုပ်လုပ်ပေးရုံမျှဖြင့် သင်သည် ဆုလာဘ်ချီးမြှင့်ခြင်း ခံရနိုင်ပြီး ကောင်းကင်နိုင်ငံတော်သို့ ဝင်ရောက်နိုင်သည်ဟု တွေးသည်မှာ ဖြစ်ချင်သော အတွေးသက်သက်သာ ဖြစ်သည်။ ယင်းသည် မည်သည့်သဘောထားမျိုးနည်း။ ရိုးရိုးတန်းတန်း အလုပ်လုပ်ပေးရုံမျှဖြင့် ကောင်းချီးများကို ရလိုခြင်းသည် ဘုရားသခင်ကို ဈေးဆစ်ခြင်း၊ ဘုရားသခင်ကို လှည့်စားရန် ကြိုးပမ်းခြင်းဖြစ်ကြောင်း သိသာထင်ရှားပေသည်။ ထိုကဲ့သို့အလုပ်လုပ်သူများကို ဘုရားသခင်က လက်မခံချေ။ လူတစ်ဦးသည် မိမိ၏တာဝန်များကို ထမ်းဆောင်ရာတွင် ဝတ်ကျေတမ်းကျေသာ လုပ်သောအခါ သို့မဟုတ် လှည့်စားမှုတွင် ပါဝင်ဆောင်ရွက်သောအခါ ၎င်းကို မည်သည့်စိတ်သဘောထားများက အုပ်စိုးသနည်း။ မာနထောင်လွှားခြင်း၊ ခေါင်းမာခြင်းနှင့် သမ္မာတရားကို မချစ်ခြင်းဟူသည့် ဤအရာများက ၎င်းကို အုပ်စိုးမနေသလော။ (အုပ်စိုးနေပါသည်။) သင်တို့တွင် ထိုကဲ့သို့သောသရုပ်သကန်များ ရှိသလော။ (ရှိပါသည်။) မကြာခဏ ရှိသလော၊ အခါအားလျော်စွာ ရှိသလော သို့မဟုတ် အချို့ကိစ္စရပ်များတွင်သာ ရှိသလော။ (မကြာခဏ ရှိပါသည်။) အဆိုပါအခြေအနေများကို အသိအမှတ်ပြုရာတွင် သင်တို့၏သဘောထားသည် အတော်အတန် ရိုးသားစစ်မှန်ပြီး သင်တို့တွင် ရိုးသားသော စိတ်နှလုံးရှိသည်။ သို့သော် ထိုအရာများကို အသိအမှတ်ပြုရုံမျှဖြင့် မလုံလောက်ပေ။ ယင်းက ထိုအရာများကို ပြောင်းလဲနိုင်မည် မဟုတ်ပေ။ ထို့ကြောင့် ထိုအရာများကို ပြောင်းလဲရန် မည်သည့်အရာကို လုပ်ဆောင်ရမည်နည်း။ သင့်တာဝန်များကို ထမ်းဆောင်ရာတွင် သင်သည် ဝတ်ကျေတမ်းကျေသာ လုပ်သောအခါ မာနထောင်လွှားသော စိတ်သဘောထားတစ်ခုကို ထုတ်ဖော်သောအခါ သို့မဟုတ် မရိုသေ၊ မလေးစားသည့် သဘောထားတစ်ခု ရှိသောအခါ ဘုရားသခင် ရှေ့တော်မှောက်သို့ ဆုတောင်းခြင်းအားဖြင့် အမြန်လာရောက်ရမည်။ မိမိကိုယ်ကို သုံးသပ်ရမည်။ ပြီးလျှင် သင်သည် မည်သည့်ဖောက်ပြန်ပျက်စီးသော စိတ်သဘောထားမျိုး ထုတ်ဖော်သည်ကို သတိပြုမိရမည်။ ထို့အပြင် ထိုစိတ်သဘောထားမျိုး မည်သို့ဖြစ်လာပုံနှင့် ယင်းကို မည်သို့ပြောင်းလဲနိုင်ပုံတို့ကို သင်နားလည်ရမည်။ ဤအရာကို နားလည်ခြင်း၏ ရည်ရွယ်ချက်သည် အပြောင်းအလဲ ဖြစ်လာစေရန်ဖြစ်သည်။ ထို့ကြောင့် အပြောင်းအလဲကို ရရန်အလို့ငှာ လူတစ်ဦးသည် မည်သည့်အရာကို လုပ်သင့်သနည်း။ လူတစ်ဦးသည် ဘုရားနှုတ်ကပတ်တော်များ၏ ဖော်ထုတ်ခြင်းနှင့် တရားစီရင်ခြင်းတို့မှတစ်ဆင့် ၎င်း၏ ဖောက်ပြန်ပျက်စီးသော စိတ်သဘောထားများ၏ အနှစ်သာရသည် မည်မျှအကျည်းတန်ပြီး အလွန်အမင်း ရက်စက်ကြမ်းကြုတ်ကြောင်း၊ စာတန် သို့မဟုတ် နတ်ဆိုးများနှင့် မကွဲပြားကြောင်းတို့ကို သိလာရမည်။ သို့မှသာ ၎င်းသည် မိမိကိုယ်ကိုလည်းကောင်း၊ စာတန်ကိုလည်းကောင်း မုန်းတီးနိုင်သည်။ သို့မှသာ ၎င်းသည် မိမိကိုယ်ကိုလည်းကောင်း၊ စာတန်ကိုလည်းကောင်း ပုန်ကန်နိုင်သည်။ ဤနည်းဖြင့် လူတစ်ဦးသည် သမ္မာတရားကို လက်တွေ့လုပ်ဆောင်နိုင်သည်။ သမ္မာတရားကို လက်တွေ့လုပ်ဆောင်ရန် လူတစ်ဦး ဆုံးဖြတ်လိုက်သောအခါ ၎င်းသည် ဘုရားသခင်၏ စိစစ်ခြင်းနှင့် ဆုံးမပဲ့ပြင်ခြင်းကိုလည်း လက်ခံရမည်။ ထိုအခါ ၎င်းဘက်မှ တက်ကြွသော ပူးပေါင်းဆောင်ရွက်မှု အရိပ်အယောင်တစ်ခု ရှိရမည်။ ၎င်းသည် မည်သို့ ပူးပေါင်းဆောင်ရွက်ရမည်နည်း။ တာဝန်တစ်ခုကို ထမ်းဆောင်သောအခါ လူတစ်ဦးတွင် “တော်လောက်ပြီ” ဟူသည့် အတွေးရှိသည်နှင့်တစ်ပြိုင်နက် ယင်းကို ပြုပြင်ပြောင်းလဲရမည်။ လူတစ်ဦးသည် ထိုကဲ့သို့သောအတွေးမျိုးကို လက်သင့်ခံမထားရပေ။ မာနထောင်လွှားသော စိတ်သဘောထားတစ်ခု ပေါ်ပေါက်လာသောအခါ လူတစ်ဦးသည် ဘုရားသခင်ထံ ဆုတောင်းရမည်။ မိမိ၏ ဖောက်ပြန်ပျက်စီးသော စိတ်သဘောထားကို အသိအမှတ်ပြုရမည်၊ မိမိကိုယ်ကို အလျင်အမြန် သုံးသပ်ရမည်။ ဘုရားသခင်၏ နှုတ်ကပတ်တော်ကို ရှာဖွေရမည်။ ပြီးလျှင် သူ၏တရားစီရင်ခြင်းနှင့် ဆုံးမခြင်းကို လက်ခံရမည်။ ဤနည်းဖြင့် လူတစ်ဦးသည် နောင်တရသော စိတ်နှလုံးတစ်ခု ရှိနိုင်လိမ့်မည်ဖြစ်ပြီး ၎င်း၏ အတွင်းစိတ်အခြေအနေသည် ပြောင်းလဲသွားလိမ့်မည်။ ဤအရာကို လုပ်ခြင်း၏ ရည်ရွယ်ချက်မှာ အဘယ်နည်း။ ရည်ရွယ်ချက်မှာ သင် အမှန်တကယ် ပြောင်းလဲပြီး သစ္စာရှိရှိဖြင့် ထမ်းဆောင်နိုင်ရန်နှင့် ဘုရားသခင်၏ ပြစ်တင်ဝေဖန်ခြင်းနှင့် ဆုံးမပဲ့ပြင်ခြင်းတို့ကို အကြွင်းမဲ့ ကျိုးနွံနာခံပြီး လက်ခံရန် ဖြစ်သည်။ ထိုသို့လုပ်ဆောင်ခြင်းဖြင့် သင့်အခြေအနေသည် ပြောင်းပြန်ဖြစ်သွားလိမ့်မည်။ သင် တစ်ဖန် ဝတ်ကျေတမ်းကျေသာ လုပ်တော့မည့်ဆဲဆဲအချိန်နှင့် သင် တာဝန်များကို မရိုသေမလေးစားသော သဘောထားတစ်ခုဖြင့် တစ်ဖန် မှတ်ယူတော့မည့်ဆဲဆဲအချိန်တွင် ဘုရားသခင်၏ ဆုံးမပဲ့ပြင်ခြင်းနှင့် ပြစ်တင်ဝေဖန်ခြင်းတို့ကြောင့် သင်ချက်ချင်း ပြောင်းလဲနိုင်လျှင် ပြစ်မှားမှုတစ်ခုကို ကျူးလွန်မိခြင်းမှ ရှောင်ရှားခဲ့ပြီး ဖြစ်မည်မဟုတ်လော။ ဤသည်မှာ ဘဝတွင် သင်ရင့်ကျက်ကြီးထွားရေးအတွက် ကောင်းသောအရာတစ်ခု ဖြစ်သလော သို့မဟုတ် ဆိုးသောအရာတစ်ခု ဖြစ်သလော။ ယင်းသည် ကောင်းသောအရာတစ်ခုဖြစ်သည်။ သမ္မာတရားကို သင်လက်တွေ့လုပ်ဆောင်ပြီး ဘုရားသခင်ကို ကျေနပ်အောင် လုပ်ဆောင်သောအခါ သင့်စိတ်နှလုံးသည် အေးအေးသက်သာဖြစ်နေသည်၊ ဝမ်းမြောက်နေပြီး နောင်တရခြင်းများမှ ကင်းစင်နေသည်။ ယင်းသည် စစ်မှန်သော ငြိမ်သက်ခြင်းနှင့် ဝမ်းမြောက်ခြင်း ဖြစ်သည်။

လူများတွင် ဖောက်ပြန်ပျက်စီးသော စိတ်သဘောထားများ ရှိသောအခါ ဘုရားသခင်ကို ပုန်ကန်ပြီး ဆန့်ကျင်ရန် ၎င်းတို့အတွက် လွယ်ကူသည်၊ သို့သော် ဤသည်က ၎င်းတို့တွင် ကယ်တင်ခံရရန်အတွက် မျှော်လင့်ချက်မရှိဟု မဆိုလိုပေ။ ဘုရားသခင်သည် လူတို့ကို ကယ်တင်ခြင်းအမှုကို လုပ်ရန် ကြွလာခဲ့ပြီး သမ္မာတရားများစွာကို ဖော်ပြခဲ့ပြီးဖြစ်သည်။ လူများက ဤသမ္မာတရားများကို လက်ခံနိုင်ခြင်း ရှိမရှိဆိုသည့်အပေါ်တွင်သာ မူတည်သည်။ လူတစ်ဦးသည် သမ္မာတရားကို လက်ခံနိုင်ပါက ၎င်းသည် ကယ်တင်ခြင်းကို ရရှိနိုင်သည်။ ၎င်းက သမ္မာတရားကို လက်မခံဘဲ ဘုရားသခင်ကို ငြင်းပယ်ပြီး သစ္စာဖောက်နိုင်လျှင် ၎င်းသည် လုံးဝဇာတ်သိမ်းပြီ ဖြစ်သည်။ ဘေးဒုက္ခကြားထဲတွင် ဖျက်ဆီးခံရရန် စောင့်ဆိုင်းနေရုံသာ တတ်နိုင်သည်။ ဤကံကြမ္မာကို မည်သူမျှ မလွတ်မြောက်နိုင်ပေ။ ဤအချက်ကို လူများသည် ထိပ်တိုက်ရင်ဆိုင်ကြရမည်။ လူအချို့က “ကျွန်ုပ်သည် ဖောက်ပြန်ပျက်စီးသော စိတ်သဘောထားများ အဆက်မပြတ် ထုတ်ဖော်သည်၊ ပြီးလျှင် ကျွန်ုပ် မည်သည့်အခါကမျှ မပြောင်းလဲနိုင်ခဲ့ပါ။ ကျွန်ုပ် မည်သည့်အရာကို လုပ်သင့်သနည်း။ ဤသည်မှာ ကျွန်ုပ်၏ အရှိအတိုင်းပင် ဖြစ်သလော။ ဘုရားသခင်က ကျွန်ုပ်ကို မနှစ်သက်သလော။ သူက ကျွန်ုပ်ကို မုန်းသလော” ဟု ပြောကြသည်။ ဤသည်မှာ မှန်ကန်သော သဘောထားမျိုး ဖြစ်သလော။ ဤသည်မှာ မှန်ကန်သော တွေးတောပုံ တွေးတောနည်း ဟုတ်သလော။ (မဟုတ်ပါ။) လူတစ်ဦးတွင် ဖောက်ပြန်ပျက်စီးသော စိတ်သဘောထားများ ရှိသောအခါ သူသည် ယင်းတို့ကို သဘာဝအလျောက် ထုတ်ဖော်လိမ့်မည်။ သူသည် ယင်းတို့ကို ထိန်းချုပ်ဟန့်တားချင်သော်လည်း ထိုသို့ပြု၍ မရနိုင်ပေ။ ထို့ကြောင့် သူသည် သူ့အတွက် မျှော်လင့်ချက်မရှိဟု ခံစားမိသည်။ အမှန်မှာ ဤသို့ သေချာပေါက် မဟုတ်ပေ။ ယင်းသည် သမ္မာတရားကို ထိုလူက လက်ခံနိုင်ခြင်း ရှိမရှိဆိုသည့်အပေါ်တွင် မူတည်သည်။ ၎င်းသည် ဘုရားသခင်အပေါ် အားကိုးပြီး သူ့ကို ကိုးစားခြင်း ရှိမရှိဆိုသည့်အပေါ်တွင် မူတည်သည်။ လူများက ဖောက်ပြန်ပျက်စီးသည့် စိတ်သဘောထားကို မကြာခဏ ထုတ်ဖော်ကြသည်မှာ ၎င်းတို့၏အသက်တာသည် စာတန်၏ ဖောက်ပြန်ပျက်စီးသည့် စိတ်သဘောထားအားဖြင့် ထိန်းချုပ်ခြင်း ခံထားရကြောင်းနှင့် ၎င်းတို့၏အဖြစ်အနေသည် စာတန်၏ အဖြစ်အနေဖြစ်ကြောင်းကို သက်သေပြလေသည်။ လူများသည် ဤအမှန်တရားကို အသိအမှတ်ပြုပြီး လက်ခံသင့်၏။ လူ၏သဘာဝ အဖြစ်အနေနှင့် ဘုရားသခင်၏ အဖြစ်အနေတို့အကြားတွင် ကွဲပြားခြားနားချက်တစ်ခု ရှိသည်။ ၎င်းတို့သည် ဤအမှန်တရားကို အသိအမှတ်ပြုပြီးသည့်နောက် မည်သည့်အရာကို လုပ်ဆောင်သင့်သနည်း။ လူများက ဖောက်ပြန်ပျက်စီးသည့် စိတ်သဘောထားကို ထုတ်ဖော်သည့်အခါ၊ ဇာတိသွေးသား၏ သာယာမှုတွင် မွေ့လျော်ပြီး ဘုရားသခင်ထံမှ တိုး၍ ဝေးကွာသွားသည့်အခါ၊ သို့မဟုတ် ဘုရားသခင်က ၎င်းတို့၏ကိုယ်ပိုင် အကြံဉာဏ်များနှင့် မကိုက်ညီသည့် နည်းလမ်းတစ်ခုဖြင့် အလုပ်လုပ်ပြီး ၎င်းတို့အတွင်း၌ မကျေနပ်ချက်များ ပေါ်ပေါက်သည့်အခါ ဤသည်မှာ ပြဿနာတစ်ခုနှင့် ဖောက်ပြန်ပျက်စီးသည့် စိတ်သဘောထားတစ်ခုဖြစ်သည်ကို ၎င်းတို့သည် ချက်ချင်း သတိပြုမိအောင် ပြုလုပ်သင့်သည်။ ယင်းမှာ ဘုရားသခင်ကို ပုန်ကန်ခြင်း၊ ဘုရားသခင်ကို ဆန့်ကျင်ခြင်း ဖြစ်သည်။ ယင်းက သမ္မာတရားနှင့် မကိုက်ညီဘဲ ဘုရားသခင်၏ ရွံမုန်းခြင်းခံရ၏။ လူတို့က ဤအရာများကို သဘောပေါက်သည့်အခါ ၎င်းတို့သည် မညည်းညူသင့်ပေ၊ သို့မဟုတ် အပျက်သဘောဆောင်လာပြီး အချောင်မခိုသင့်ပေ၊ ပြီးလျှင် ၎င်းတို့သည် စိတ်ညစ်ခြင်း သာ၍ နည်းပါးသင့်သည်။ ထိုအစား ၎င်းတို့သည် မိမိတို့ကိုယ်ကို သာ၍ နက်နဲစွာ သိမြင်နိုင်သင့်သည်။ ထို့အပြင် ၎င်းတို့သည် ဘုရားသခင် ရှေ့မှောက်သို့ တက်ကြွစွာ လာရောက်နိုင်သင့်ပြီး ဘုရားသခင်၏ အပြစ်တင်ခြင်းနှင့် ဆုံးမပဲ့ပြင်ခြင်းတို့ကို လက်ခံကာ ၎င်းတို့သည် သမ္မာတရားနှင့် ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်နိုင်ပြီး စည်းမျဉ်းများအတိုင်း ပြုမူနိုင်ကြသည်အထိပင် ၎င်းတို့၏အခြေအနေကို ချက်ချင်း ပြောင်းလဲသင့်သည်။ ဤနည်းဖြင့် ဘုရားသခင်နှင့် သင်၏ ဆက်ဆံရေးသည် တိုး၍ ပုံမှန်ဖြစ်လာသကဲ့သို့ သင့်အတွင်းရှိ အခြေအနေသည်လည်း တိုး၍ ပုံမှန်ဖြစ်လာလိမ့်မည်။ သင်သည် ဖောက်ပြန်ပျက်စီးသည့် စိတ်သဘောထားများ၊ ဖောက်ပြန်ပျက်စီးခြင်း၏ အဖြစ်အနေနှင့် စာတန်၏ အကျည်းတန်သော အခြေအနေအမျိုးမျိုးတို့ကို တိုး၍ ကြည်လင်ရှင်းလင်းမှုဖြင့် ဖော်ထုတ်နိုင်လိမ့်မည်။ “ကျွန်ုပ်ကို နှောင့်ယှက်နေသည်မှာ စာတန်ဖြစ်သည်”၊ သို့မဟုတ် “ယင်းမှာ စာတန်က ကျွန်ုပ်ကို ပေးသည့် အကြံဉာဏ်တစ်ခုဖြစ်သည်” ဟူသကဲ့သို့ မိုက်မဲပြီး ကလေးဆန်သည့် ထိုသို့သော စကားများကို ပြောတော့မည် မဟုတ်ပေ။ ထိုအစား သင်၌ ဖောက်ပြန်ပျက်စီးသော စိတ်သဘောထားများနှင့်သက်ဆိုင်သည့်၊ ဘုရားသခင်ကို ဆန့်ကျင်သည့် လူသား၏ အနှစ်သာရနှင့်ဆိုင်သည့်၊ စာတန်၏ အနှစ်သာရနှင့် သက်ဆိုင်သည့် မှန်ကန်တိကျသော အသိပညာ ရှိလိမ့်မည်။ သင်၌ ဤအမှုအရာများကို သာ၍ မှန်ကန်တိကျသည့် ကိုင်တွယ်ဆက်ဆံနည်းတစ်ခု ရှိလာမည် ဖြစ်ပြီး ဤအမှုအရာများသည် သင့်ကို ဘောင်ခတ်လိမ့်မည် မဟုတ်ပေ။ သင်၏ ဖောက်ပြန်ပျက်စီးသည့် စိတ်သဘောထား အနည်းငယ်ကို ထုတ်ဖော်ပြထားမိသောကြောင့်၊ သို့မဟုတ် သင်ပြစ်မှားထားမိသောကြောင့်၊ သို့မဟုတ် သင်၏တာဝန်ကို ဝတ်ကျေတမ်းကျေ ထမ်းဆောင်ထားမိသောကြောင့်၊ သို့မဟုတ် ပြုသမျှနုနေပြီး အပျက်သဘောဆောင်နေသည့် အခြေအနေ တစ်ခုတွင် သင်ရောက်နေသည်ကို မကြာခဏ တွေ့ရသောကြောင့် သင်သည် အားနည်းသွားမည် မဟုတ်ပေ၊ သို့မဟုတ် ဘုရားသခင်နှင့် သူ၏ကယ်တင်ခြင်းအပေါ် ယုံကြည်မှုကို ပျောက်ဆုံးသွားမည် မဟုတ်ပေ။ သင်သည် ထိုသို့သော အခြေအနေများကြားတွင် အသက်ရှင်လိမ့်မည် မဟုတ်ဘဲ သင်၏ကိုယ်ပိုင် ဖောက်ပြန်ပျက်စီးသော စိတ်သဘောထားကို မှန်ကန်စွာ ရင်ဆိုင်လိမ့်မည် ဖြစ်ပြီး သာမန် ဝိညာဉ်ရေးရာ အသက်တာကို အသက်ရှင်နိုင်စွမ်း ရှိလိမ့်မည်ဖြစ်သည်။ လူတစ်ဦးက ဖောက်ပြန်ပျက်စီးသော စိတ်သဘောထားများကို ထုတ်ဖော်သည့်အခါ ၎င်းသည် မိမိ၏ ဖောက်ပြန်ပျက်စီးသော စိတ်သဘောထားများ၏ ထိန်းချုပ်ခြင်းနှင့် ဘောင်ခတ်ခြင်းတို့ကို မခံရတော့ဘဲ သမ္မာတရားကို လက်တွေ့လုပ်ဆောင်နိုင်သည်အထိ မိမိကိုယ်ကို သုံးသပ်နိုင်လျှင်၊ ဆုတောင်းခြင်းအားဖြင့် ဘုရားသခင် ရှေ့တော်မှောက်သို့ လာနိုင်လျှင်၊ သမ္မာတရားကို ရှာဖွေနိုင်လျှင်၊ မိမိ၏ဖောက်ပြန်ပျက်စီးသော စိတ်သဘောထားများ၏ အနှစ်သာရကို ပိုင်းခြားသိမြင်၍ စိစစ်နိုင်လျှင် ၎င်းသည် ကယ်တင်ခံရခြင်းလမ်းကြောင်းကို စတင်ပြီးဖြစ်နေလိမ့်မည်။ ဤသို့သော လက်တွေ့လုပ်ဆောင်မှုမျိုးဖြင့်လည်းကောင်း၊ အတွေ့အကြုံမျိုးဖြင့်လည်းကောင်း လူတစ်ဦးသည် မိမိ၏ဖောက်ပြန်ပျက်စီးသော စိတ်သဘောထားများကို စွန့်ပစ်နိုင်ပြီး စာတန်၏စွမ်းအားမှ လွတ်မြောက်နိုင်သည်။ ထိုအခါ ၎င်းသည် ဘုရားသခင်ရှေ့တော်မှောက်သို့ လာနေပြီး လွတ်လပ်ခြင်းနှင့် လွတ်မြောက်ခြင်းကို ရပြီးဖြစ်သည်မဟုတ်လော။ ဤသည်မှာ သမ္မာတရားကို လက်တွေ့လုပ်ဆောင်ခြင်းနှင့် ရယူခြင်းလမ်းကြောင်း ဖြစ်သည့်အပြင် ကယ်တင်ခြင်းသို့ လမ်းကြောင်းလည်း ဖြစ်သည်။ လူသားများတွင် ဖောက်ပြန်ပျက်စီးသော စိတ်သဘောထားများသည် နက်ရှိုင်းစွာ အမြစ်တွယ်နေသည်။ စာတန်၏အနှစ်သာရနှင့် ၎င်း၏သဘာဝတို့က လူများ၏ အတွေးများ၊ အပြုအမူနှင့် စိတ်တို့ကို ထိန်းချုပ်သည်။ သို့သော်လည်း ဤအရာအားလုံးသည် သမ္မာတရား၏ ရှေ့တွင်လည်းကောင်း၊ ဘုရားအမှုတော်၏ ရှေ့တွင်လည်းကောင်း ဘုရားသခင်၏ကယ်တင်ခြင်း ရှေ့တွင်လည်းကောင်း အရေးမပါတော့ပေ။ ယင်းက မည်သည့်အဟန့်အတားကိုမျှ မဖြစ်ပေါ်စေပေ။ မည်သည့် ဖောက်ပြန်ပျက်စီးသော စိတ်သဘောထားများ လူတစ်ဦးတွင် ရှိနိုင်သည်ဖြစ်စေ၊ ၎င်းသည် မည်သည့်အခက်အခဲများကို ရင်ဆိုင်ရသည်ဖြစ်စေ၊ ၎င်း၏အကန့်အသတ်များက မည်သည်တို့ဖြစ်သည်ဖြစ်စေ လျှောက်၍ ရနိုင်သော လမ်းကြောင်းတစ်ခု၊ ၎င်းကို ဖြေရှင်းသည့် နည်းလမ်းတစ်ခုနှင့် ယင်းတို့ကို ဖြေရှင်းရန် သက်ဆိုင်ရာ သမ္မာတရားများရှိသည်။ ဤနည်းဖြင့် လူများကယ်တင်ခံရရန်အတွက် မျှော်လင့်ချက် မရှိသလော။ ရှိသည်၊ လူများကယ်တင်ခံရရန်အတွက် မျှော်လင့်ချက် ရှိသည်။

ကောက်နုတ်ချက် (၅၅)

လူတစ်ဦးသည် မိမိ၏တာဝန်ကို ထမ်းဆောင်ခြင်းဖြစ်စေ သို့မဟုတ် အတတ်ပညာဆိုင်ရာ အသိပညာကို သင်ယူလေ့လာခြင်းဖြစ်စေ လုံ့လဝီရိယ ရှိရမည်ဖြစ်ပြီး စည်းမျဉ်းများအတိုင်း ကိစ္စများကို ကိုင်တွယ်နိုင်ရမည်။ ဤကိစ္စများကို ဝတ်ကျေတမ်းကျေ ကိုင်တွယ်မဖြေရှင်းနှင့်၊ သို့မဟုတ် ဖြစ်သလို မလုပ်နှင့်။ အတတ်ပညာဆိုင်ရာ အသိပညာကို သင်ယူလေ့လာခြင်း၏ ရည်ရွယ်ချက်မှာ လူတစ်ဦး၏ တာဝန်ကို ကောင်းစွာ ထမ်းဆောင်ရန်ဖြစ်ပြီး လူတစ်ဦးသည် ယင်းကို အားစိုက်ထုတ်၍ လုပ်ရမည်။ ဤသည်မှာ လူတို့ မိမိတို့ဘက်မှ လုပ်ဆောင်သင့်သည့် အပိုင်းကဏ္ဍတစ်ခု ဖြစ်၏။ လူတစ်ဦးသည် မိမိ၏တာဝန်ကို ကောင်းစွာ ထမ်းဆောင်ရန် စိတ်မပါဖြစ်နေပြီး အတတ်ပညာဆိုင်ရာ အသိပညာကို မသင်ယူရန် အကြောင်းပြချက်များနှင့် ဆင်ခြေများကို အမြဲတမ်းရှာနေပါက သူသည် ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်ရန်အတွက် မိမိကိုယ်ကို ရိုးသားစွာ အသုံးခံနေခြင်း မဟုတ်ကြောင်း၊ သူသည် ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်ဖို့ သူ၏တာဝန်ကို ကောင်းစွာ မထမ်းဆောင်ချင်ကြောင်းကို ယင်းက ပြသည်။ ဤသည်က အသိတရားနှင့် အသိစိတ်တို့ ကင်းမဲ့သော လူတစ်ဦးဖြစ်သည်မဟုတ်လော။ ထိုကဲ့သို့သော အကျင့်စရိုက်ရှိသောလူတစ်ဦးသည် ဒုက္ခပေးတတ်သည် မဟုတ်လော။ သူတို့ကို စီမံခန့်ခွဲဖို့ အလွန်အမင်း ခက်ခဲသည်မဟုတ်လော။ အသက်မွေးဝမ်းကြောင်း ပညာတစ်ခုကို လူတစ်ဦးက သင်ယူလေ့လာနေသော်လည်း သမ္မာတရားကိုလည်း သူတို့ ရှာဖွေရမည်ဖြစ်ပြီး သမ္မာတရားစည်းမျဉ်းများနှင့်အညီ အမှုကိစ္စများကို လုပ်ဆောင်ရမည်။ လူတစ်ဦးသည် ဤအတိုင်းအတာကို ကျော်လွန်၍ မလုပ်ဆောင်ရပေ၊ ပြီးလျှင် လူတစ်ဦးသည် ဘာသာတရားမရှိသူတစ်ဦးကဲ့သို့ နားဝေတိမ်တောင် မဖြစ်ရပေ။ ဘာသာတရားမရှိသူများတွင် အလုပ်နှင့်ပတ်သက်၍ မည်သည့်သဘောထား ရှိသနည်း။ သူတို့အများစုသည် လေလွင့်နေပြီး အချိန်ဖြုန်းနေရုံသာဖြစ်သည်၊ နေ့စဉ်လုပ်အားခအတွက်မျှဖြင့် နေ့တိုင်း အိုးနင်းခွက်နင်းဖြင့် ပြီးသွားပြီး ကိစ္စများကို သူတို့လုပ်ဆောင်နိုင်သည့်အချိန်တိုင်းတွင်လည်း ဝတ်ကျေတမ်းကျေသာ လုပ်နေကြသည်။ ထိရောက်မှု သို့မဟုတ် အသိစိတ်အပေါ် အခြေခံ၍ ပြုမူခြင်းအကြောင်း သူတို့ ဂရုမစိုက်ကြချေ။ ပြီးလျှင် သူတို့တွင် လေးနက်ပြီး တာဝန်သိသော သဘောထားတစ်ခု ကင်းမဲ့ကြသည်။ ၎င်းတို့က “ဤအရာကို ကျွန်ုပ်အား ပေးအပ်လိုက်ပြီး ဖြစ်သောကြောင့် ယင်းကို ပြီးစီးသည်အထိ တာဝန်ယူရမည်ဖြစ်သည်။ ဤကိစ္စကို ကျွန်ုပ် ကောင်းစွာ ကိုင်တွယ်ပြီး ဤတာဝန်ကို ထမ်းရွက်ရမည်” ဟု မပြောကြချေ။ သူတို့တွင် ဤအသိစိတ် ကင်းမဲ့သည်။ ထို့အပြင် ဘာသာတရား မရှိသူများ၌ ဖောက်ပြန်ပျက်စီးသော စိတ်သဘောထားတစ်မျိုး ရှိကြ၏။ ၎င်းတို့သည် အခြားသူတစ်ဦးကို လုပ်ငန်းပိုင်းဆိုင်ရာ အသိပညာ သို့မဟုတ် ကျွမ်းကျင်မှုတစ်ခုခုကို သင်ကြားပေးသောအခါ “‘တပည့်ကို ဆရာစားမချန် ပညာကုန်သင်ပေးလိုက်လျှင် ဆရာသမား ထမင်းအိုးကွဲမည်’ ကျွန်ုပ်သိသမျှ အားလုံးကို အခြားသူများအား သင်ပေးလိုက်လျှင် မည်သူမျှ ကျွန်ုပ်ကို လေးစားကြည်ညိုတော့မည် မဟုတ် သို့မဟုတ် အလေးထားတော့မည် မဟုတ်ပေ။ ပြီးလျှင် ကျွန်ုပ်သည် ဆရာတစ်ယောက်အနေဖြင့် မိမိ၏အဆင့်အတန်းကို ဆုံးရှုံးသွားပေလိမ့်မည် ဟု တွေးကြ၏။ ယင်းမှာ အလုပ်ဖြစ်မည်မဟုတ်ပါ။ ငါသိသမျှကို သင်ပေးလို့မဖြစ်ပါ။ တစ်ခုခုကို ဆရာစား ချန်ထားရမည်။ ငါသိသည့်အရာ၏ ရှစ်ဆယ်ရာခိုင်နှုန်းကိုသာ သင်ပေးပြီး ကျန်သည့်အရာကို လျှိုထားရမည်။ သို့မှသာ ငါသည် အခြားသူများထက် သာလွန်ကြောင်းကို ပြနိုင်မည်” ဟူ၍ စဉ်းစားကြသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ဤသည်မှာ လှည့်စားခြင်းဖြစ်သည်။ အခြားလူများကို သင်ပေးသောအခါ၊ ကူညီပံ့ပိုးပေးသောအခါ၊ သို့မဟုတ် သင်လေ့လာခဲ့သည့် အရာတစ်ခုကို ၎င်းတို့ကို မျှဝေပေးသောအခါ မည်သည့်သဘောထားကို သင်တို့ ခံယူသင့်သနည်း။ (ကျွန်ုပ်သည် အားကုန်စိုက်ထုတ်သင့်သည်။ မည်သည့်အရာကိုမျှ ထိမ်ချန်မထားသင့်ပါ။) လူတစ်ဦးသည် မည်သည့်အရာကိုမျှ မည်သို့ မထိမ်ချန်ဘဲ နေသနည်း။ “ကျွန်ုပ် သင်ယူလေ့လာပြီးသည့် အရာများနှင့် ပတ်သက်လာသည့်အခါတွင် ကျွန်ုပ်သည် တစ်ခုမျှ မထိမ်ချန်ဘဲ ယင်းတို့အကြောင်းကို သင်တို့အားလုံးကို ပြောပြဖို့ ပြဿနာမရှိပေ။ မည်သို့ပင်ဆိုစေ ကျွန်ုပ်သည် သင်တို့ အားလုံးထက် ပိုပြီးအစွမ်းအစမြင့်သည်။ ပြီးလျှင် ကျွန်ုပ်သည် ပိုမြင့်မားသည့်အရာများကို နားလည်နိုင်သေးသည်” ဟု သင်ပြောပါက ထိုသည်မှာ ထိမ်ချန်နေသေးခြင်းဖြစ်ပြီး ယင်းက အတော်အသင့် အပိုင်ကြံတတ်ခြင်းဖြစ်သည်။ သို့မဟုတ် “ကျွန်ုပ် သင်ယူလေ့လာပြီးသည့် အခြေခံအရာများ အားလုံးကို သင်တို့ကို သင်ပေးမည်။ ယင်းမှာ ကြီးကြီးမားမား ပြဿနာ မဟုတ်ပါ။ ကျွန်ုပ်သည် ပို၍များသော အသိပညာ ပိုင်ဆိုင်ထားဆဲဖြစ်ပြီး သင်တို့က ဤအရာများအားလုံးကို လေ့လာသင်ယူလျှင်ပင် ကျွန်ုပ်လောက် တိုးတက်ဦးမည်မဟုတ်” ဟု သင်ပြောပါက ထိုသည်က တစ်ခုခုကို ထိမ်ချန်နေခြင်း ဖြစ်နေဆဲပင် ဖြစ်သည်။ လူတစ်ဦးသည် တစ်ကိုယ်ကောင်းဆန်လွန်းပါက သူတို့သည် ဘုရားသခင်၏ ကောင်းချီးကို မရဘဲ ဖြစ်နေလိမ့်မည်။ ဘုရားသခင်၏ ရည်ရွယ်ချက်များကို အလေးထားဖို့ လူများ သင်ယူလေ့လာသင့်သည်။ သင် နားလည်သဘောပေါက်ထားသည့် အရေးအကြီးဆုံးနှင့် အနှစ်သာရအရှိဆုံးအရာများကို ဘုရားသခင်၏ ရွေးချယ်ထားသောလူများ သင်ယူနိုင်ပြီး ကျွမ်းကျင်ပိုင်နိုင်စေရန်အလို့ငှာ ဘုရားသခင်၏ အိမ်တော်သို့ ဖြည့်ဆည်းပေးရမည်။ ဤသည်ကို ဘုရားသခင်က ကောင်းချီးပေးပြီး ထို့နောက် ကိုယ်တော်သည် သင့်အပေါ် သာ၍များသောအရာများကို ပေးသနားလိမ့်မည်။ ဤသည်မှာ “အစွန့်အကြဲ ခံခြင်း အရာထက် စွန့်ကြဲခြင်း အရာသည်သာ၍ မင်္ဂလာရှိသည်”ဟူသော ဆိုရိုးစကားက ဆိုလိုသည့်အရာ ဖြစ်၏။ သင်၏ အားသာချက်များနှင့် ဆုကျေးဇူးများအားလုံးကို ဘုရားသခင်ထံ ဆက်ကပ်အပ်နှံပြီး လူတိုင်း အကျိုးခံစားနိုင်ကာ ၎င်းတို့၏ တာဝန်များ၌ ရလဒ်ကောင်းများ ရရှိစေရန် သင်၏ တာဝန်ကို ထမ်းဆောင်ရာတွင် ယင်းတို့ကို အသုံးချရမည်။ သင်သည် မိမိ၏ ဆုကျေးဇူးများနှင့် အားသာချက်များအားလုံးကို ပေးဆပ်လျှင် ယင်းသည် ထိုတာဝန်ကို ထမ်းဆောင်ကြသူအားလုံးအတွက် အကျိုးရှိမည်ဖြစ်ပြီး အသင်းတော်၏ အလုပ်အတွက်လည်း ထို့ထက်မက အကျိုးရှိပေလိမ့်မည်။ လူတိုင်းကို ရိုးရှင်းသော အရာအချို့ကို ပြောပြရုံဖြင့် သင်သည် အတော်အတန် ကောင်းမွန်စွာ လုပ်ဆောင်ပြီးဖြစ်သည်ဟု သို့မဟုတ် မည်သည့်အရာမျှ ထိမ်ချန်ခြင်း မရှိဟု မစဉ်းစားနှင့်။ ဤသည်မှာ အလုပ်ဖြစ်မည်မဟုတ်။ သင်သည် လူတို့က တိုက်ရိုက်နားလည်နိုင်သည့် သဘောတရား၊ သို့မဟုတ် အကြောင်းအရာအနည်းငယ်ကိုသာ သင်ပေးသည်။ သို့သော် အနှစ်သာရနှင့် အရေးကြီးသောအချက်များကို လူသစ်တစ်ယောက်က နားမလည်နိုင်ပေ။ သင်က “ကောင်းပြီ။ မည်သို့ပင်ဆိုစေ၊ ကျွန်ုပ် သင့်ကို ပြောပြထားပြီဖြစ်ပြီး မည်သည့်အရာကိုမျှ တမင်တကာ ထိမ်ချန်မထားပါ။ သင်နားမလည်ပါက သင့်အစွမ်းအစ ညံ့ဖျင်းလွန်း၍ဖြစ်သည်။ ထို့ကြောင့် ကျွန်ုပ်ကို အပြစ်မတင်နှင့်။ ယခု ဘုရားသခင် သင့်အား မည်သို့လမ်းပြသည်ကိုသာ ကျွန်ုပ်တို့ စောင့်ကြည့်ကြမည်” ဟု သင့်ကိုယ်သင် တစ်ချိန်လုံး စဉ်းစားနေသေးလျက် အသေးစိတ်ရှင်းပြခြင်း သို့မဟုတ် အပြည့်အစုံပြောပြခြင်း မရှိဘဲ ခြုံငုံသုံးသပ်ချက်တစ်ခုကိုသာ ပေးလေသည်။ ထိုကဲ့သို့သော ချိန်ဆပြောဆိုခြင်း၌ လှည့်ဖြားမှုပါသည် မဟုတ်သလော။ ယင်းမှာ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသည် မဟုတ်လော။ လူတို့အား သင့်စိတ်နှလုံးထဲ၌ ရှိသော အရာတိုင်းနှင့် သင်နားလည်ထားသော အရာတိုင်းကို သင် အဘယ့်ကြောင့် မသင်ပေးနိုင်ရသနည်း။ ထိုအစား သင်သည် အသိပညာကို အဘယ့်ကြောင့် ထိမ်ချန်ထားသနည်း။ ဤသည်မှာ သင်၏ ရည်ရွယ်ချက်များနှင့် သင်၏စိတ်သဘောထားနှင့်ဆိုင်သော ပြဿနာတစ်ခုဖြစ်သည်။ လူအများစုသည် ကျွမ်းကျင်မှုဆိုင်ရာ အသိပညာ၏ တိကျသော ကဏ္ဍအချို့နှင့် ပထမဦးဆုံး ထိတွေ့သောအခါ ယင်း၏ တိုက်ရိုက်အဓိပ္ပာယ်ကိုသာ ၎င်းတို့ သဘောပေါက်နိုင်သည်။ အဓိကအချက်များနှင့် အနှစ်သာရတို့ကို လူတို့ နားမလည်နိုင်မီ လေ့ကျင့်သည့်အချိန်ကာလတစ်ခုကို လိုအပ်သည်။ ဤအနုစိတ်သော အချက်များကို သင်ကျွမ်းကျင်ပိုင်နိုင်ပြီးသား ဖြစ်လျှင် အခြားသူများအား ယင်းတို့ကို တိုက်ရိုက်ပြောပြသင့်သည်။ သူတို့အား ဝေ့ဝိုက်သောလမ်းကြောင်းကို လိုက်စေပြီး စမ်းတဝါးဝါးဖြင့် အချိန်များစွာ မကုန်စေနှင့်။ ဤသည်မှာ သင်၏ တာဝန်ဝတ္တရားဖြစ်သည်။ သင်လုပ်သင့်သောအရာ ဖြစ်သည်။ သင်သည် အဓိကအချက်များနှင့် အနှစ်သာရဖြစ်သည်ဟု သင်ယုံကြည်သောအရာကို ၎င်းတို့အား ပြောပြလျှင် မည်သည့်အရာကိုမျှ ထိမ်ချန်ထားခြင်း ဖြစ်မည် မဟုတ်သလို တစ်ကိုယ်ကောင်းဆန်မည်လည်း မဟုတ်ချေ။ အခြားလူများကို ကျွမ်းကျင်မှုများ သင်တို့ သင်ကြားပေးသောအခါ သင်၏ အသက်မွေးဝမ်းကျောင်း အလုပ်နှင့်ပတ်သက်ပြီး သူတို့ကို ဆွေးနွေးပြောပြလော့ သို့မဟုတ် အသက်ဝင်ရောက်မှုအကြောင်း မိတ်သဟာယဖွဲ့လော့။ သင်၏ ဖောက်ပြန်ပျက်စီးသော စိတ်သဘောထားများ၏ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော သွင်ပြင်လက္ခဏာများကို သင်မဖြေရှင်းနိုင်ပါက သင့်တာဝန်များကို ကောင်းစွာ သင်ထမ်းဆောင်နိုင်မည် မဟုတ်ပေ။ ဤအခြေအနေတွင် သင်တို့သည် လူ့သဘာဝ သို့မဟုတ် အသိတရားနှင့် ဆင်ခြင်တုံတရားကို ပိုင်ဆိုင်သောသူတစ်ဦး သို့မဟုတ် သမ္မာတရားကို လက်တွေ့လုပ်ဆောင်သောသူတစ်ဦး မဟုတ်ပေ။ သင်၏ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို သင်ရှာဖွေရမည်၊ ပြီးလျှင် တစ်ကိုယ်ကောင်းဆန်သော ရည်ရွယ်ချက်များ သင့်ထံတွင် လုံးဝ ကင်းရှင်းသွားပြီး ဘုရားသခင်၏ရည်ရွယ်ချက်များကိုသာ အလေးထားသည့် အခြေအနေကို ရောက်ရမည်။ ဤနည်းဖြင့် သမ္မာတရားစစ်မှန်မှုကို သင်ရရှိလိမ့်မည်။ လူများသည် ဘာသာတရားမရှိသူများကဲ့သို့ သမ္မာတရားကို မလိုက်စားဘဲ စာတန်ဆန်သော စိတ်သဘောထားများဖြင့် အသက်ရှင်လျှင် အလွန် ပင်ပန်းနွမ်းနယ်ဖွယ်ကောင်းသည်။ ဘာသာတရားမရှိသူများကြားတွင် ယှဉ်ပြိုင်မှုသည် အလွန်များပြားလှသည်။ ကျွမ်းကျင်မှု၊ သို့မဟုတ် အတတ်ပညာတစ်၏ အနှစ်သာရကို ကျွမ်းကျင်အောင် ပြုလုပ်ခြင်းသည် ရိုးရှင်းသော ကိစ္စမဟုတ်ပေ။ ပြီးလျှင် အခြားလူတစ်ယောက်ယောက်က ဤအကြောင်းကို သိသွားပြီး သူကိုယ်တိုင် ကျွမ်းကျင်အောင် ပြုလုပ်သည်နှင့် သင်၏အသက်မွေးမှုက အန္တရာယ်ရှိလာလိမ့်မည်။ ထိုအသက်မွေးမှုကို ကာကွယ်ရန်အတွက် လူတို့သည် ဤသို့ ပြုမူဆောင်ရွက်ရန် တွန်းအားပေးခြင်းခံရသည်။ ၎င်းတို့သည် အချိန်ပြည့် သတိထားရမည်ဖြစ်သည်။ ၎င်းတို့ ကျွမ်းကျင်သောအရာသည် ၎င်းတို့၏ တန်ဖိုးအရှိဆုံး ငွေကြေးဖြစ်သည်။ ယင်းသည် ၎င်းတို့၏ အသက်မွေးမှု၊ ၎င်းတို့၏ အရင်းအနှီး၊ ၎င်းတို့၏ အသက်သွေးကြောဖြစ်ပြီး အခြားမည်သူ့ကိုမျှ အသိပေးပြောပြ၍မဖြစ်ပေ။ သို့သော် သင်သည် ဘုရားသခင်ကို ယုံကြည်သည်။ သင်သည် ဘုရားအိမ်တော်တွင် ဤသို့ တွေးပြီး ဤသို့ ပြုမူလုပ်ဆောင်လျှင် သင်သည် ဘာသာတရားမရှိသူတစ်ယောက်နှင့် ဘာမျှ မကွာခြားတော့ပေ။ သင်သည် သမ္မာတရားကို လုံးဝ လက်မခံဘဲ စာတန်၏အတွေးအခေါ်များအတိုင်း ဆက်လက် နေထိုင်ပါက သင်သည် ဘုရားသခင်ကို အမှန်တကယ် ယုံကြည်သောသူတစ်ယောက် မဟုတ်ပေ။ သင့်တွင် တစ်ကိုယ်ကောင်းဆန်သော ရည်ရွယ်ချက်များ အမြဲတမ်း ရှိပြီး သင့်တာဝန်ကို ထမ်းဆောင်စဉ်တွင် သဘောထား သေးသိမ်ပါက ဘုရားသခင်၏ကောင်းချီးကို သင်ရလိမ့်မည်မဟုတ်ပေ။

ဘုရားသခင်ကို ယုံကြည်လာပြီးနောက် ဘုရားသခင်၏ နှုတ်ကပတ်တော်များကို သင်စားသောက်ပြီးဖြစ်ကာ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံပြီးဖြစ်သောကြောင့် သင်၏ဖောက်ပြန်ပျက်စီးသော စိတ်သဘောထားများအပေါ်တွင် သင်ဆင်ခြင်သုံးသပ်ပြီး ယင်းတို့ကို သိလာပြီးဖြစ်သလော။ သင်ပြောဆိုပြုမူသည့် စည်းမျဉ်းများ၊ ကိစ္စများအပေါ် သင်၏အမြင်နှင့် သင့်အပြုအမူ၏ စည်းမျဉ်းများနှင့် ရည်မှန်းချက်ပန်းတိုင်များသည် ပြောင်းလဲပြီးဖြစ်သလော။ ဘာသာတရားမရှိသူတစ်ဦးနှင့် သင် တစ်ခုမျှ မခြားနားသေးပါက ဘုရားသခင်သည် သူ့အပေါ် သင်၏ယုံကြည်ခြင်းကို အသိအမှတ်ပြုလိမ့်မည် မဟုတ်။ သင်သည် ဘာသာတရားမရှိသူတစ်ဦး ဖြစ်နေသေးကြောင်းနှင့် ဘာသာတရားမရှိသူတစ်ဦး၏ လမ်းကြောင်းကို သင်လျှောက်နေသေးကြောင်း သူက ပြောလိမ့်မည်။ ထို့ကြောင့် ယင်းက သင့်အပြုအမူတွင်ဖြစ်စေ၊ သင့်တာဝန်ကို ထမ်းဆောင်ရာတွင်ဖြစ်စေ ဘုရားသခင်၏ နှုတ်ကပတ်တော်များကို အခြေပြု၍လည်းကောင်း၊ သမ္မာတရားစည်းမျဉ်းများအတိုင်းလည်းကောင်း သင်လက်တွေ့လုပ်ဆောင်ရမည်။ ပြဿနာများကို ဖြေရှင်းရန် သမ္မာတရားကို အသုံးပြုရမည်။ သင်ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို ဖြေရှင်းရမည်၊ ပြီးလျှင် သင်၏ မှားနေသောအတွေးများ၊ အမြင်များနှင့် လက်တွေ့လုပ်ဆောင်ခြင်းများကို ဖြေရှင်းရမည်။ ရှုထောင့်တစ်ခုအရ မိမိကိုယ်ကို ဆင်ခြင်သုံးသပ်ခြင်းနှင့် မိမိကိုယ်ကို ဆန်းစစ်ခြင်းတို့မှတစ်ဆင့် ပြဿနာများကို သင်ရှာတွေ့ရမည်။ နောက်ရှုထောင့်တစ်ခုအရ ပြဿနာများကို ဖြေရှင်းရန်လည်း သမ္မာတရားကို သင်ရှာဖွေရမည်၊ ပြီးနောက် ဖောက်ပြန်ပျက်စီးသော စိတ်သဘောထားများကို သင်ရှာဖွေတွေ့ရှိသောအခါ ၎င်းတို့ကို သင်ချက်ချင်း ဖြေရှင်းရမည်၊ ဇာတိပကတိကို ပုန်ကန်ရမည်၊ ပြီးလျှင် သင့်ကိုယ်ပိုင်ဆန္ဒကို စွန့်ပစ်ရမည်။ သင်၏ဖောက်ပြန်ပျက်စီးသော စိတ်သဘောထားများကို သင်ဖြေရှင်းပြီးသည်နှင့်တစ်ပြိုင်နက် ယင်းတို့အပေါ် အခြေပြု၍ သင်ပြုမူတော့မည် မဟုတ်ပေ။ သည့်အပြင် သင့်ကိုယ်ပိုင်ရည်ရွယ်ချက်များနှင့် အကျိုးစီးပွားများကို သင်လက်လွှတ်နိုင်လိမ့်မည်ဖြစ်ပြီး သမ္မာတရား စည်းမျဉ်းများနှင့်အညီ လက်တွေ့လုပ်ဆောင်နိုင်လာလိမ့်မည်။ ဤသည်မှာ ဘုရားသခင်၏နောက်လိုက် အစစ်အမှန်တစ်ဦး ပိုင်ဆိုင်ရမည့် သမ္မာတရားစစ်မှန်မှုဖြစ်သည်။ အကယ်၍ သင်သည် မိမိကိုယ်ကို ပြန်လှန်ဆင်ခြင်သုံးသပ်နိုင်လျှင်၊ မိမိကိုယ်ကို သိနိုင်လျှင်၊ ဤနည်းဖြင့် ပြဿနာများကို ဖြေရှင်းဖို့ သမ္မာတရားကို ရှာဖွေနိုင်လျှင် သင်သည် သမ္မာတရားကို လိုက်စားသောသူတစ်ဦး ဖြစ်သည်။ ဘုရားသခင်ကို ယုံကြည်ရာတွင် ထိုကဲ့သို့သော ပူးပေါင်းဆောင်ရွက်မှု လိုအပ်ပြီး ဤနည်းအတိုင်း လက်တွေ့လုပ်ဆောင်နိုင်ခြင်းသည် ဘုရားသခင်၏ ကောင်းချီးပေးခြင်း အခံရဆုံးဖြစ်သည်။ ဤသည်ကို အဘယ်ကြောင့် ကျွန်ုပ်ပြောသနည်း။ အဘယ်ကြောင့်ဆိုသော် အသင်းတော်၏ အလုပ်အတွက်၊ ဘုရားအိမ်တော်၏ အကျိုးစီးပွားများအတွက်၊ ပြီးလျှင် ညီအစ်ကိုမောင်နှမများ၏ အကျိုးအတွက် သင်သည် ပြုမူဆောင်ရွက်နေခြင်းဖြစ်သည်။ တစ်ချိန်တည်းတွင်ပင် သင်သည် သမ္မာတရားကို လက်တွေ့လုပ်ဆောင်နေခြင်း ဖြစ်သည်။ ဤသည်မှာ ဘုရားသခင် လက်ခံသည့်အရာ အတိအကျ ဖြစ်သည်။ ဤအရာများသည် ကောင်းမှုများ ဖြစ်ကြသည်။ ပြီးလျှင် ဤနည်းအတိုင်း သမ္မာတရားကို လက်တွေ့လုပ်ဆောင်ခြင်းဖြင့် သင်သည် ဘုရားသခင်အတွက် သက်သေခံနေခြင်းဖြစ်သည်။ သို့ရာတွင် ဤသည်ကို သင်မလုပ်ဘဲ ဘာသာတရားမရှိသူတစ်ဦးနှင့် မခြားနားပါက၊ ကိစ္စများကို ကိုင်တွယ်ရာတွင် ဘာသာတရားမရှိသူများ၏ စည်းမျဉ်းများအတိုင်း ပြုမူနေပါက၊ သူတို့ ကျင့်ကြံပြုမူသည့် နည်းလမ်းများအတိုင်း ပြုမူနေပါက ဤသည်မှာ သက်သေခံနေခြင်းလော။ (မဟုတ်ပါ။) ဤသည်က မည်သည့်အကျိုးဆက်များကို သယ်ဆောင်လာသနည်း။ (ယင်းက ဘုရားသခင်ကို အရှက်ခွဲပါသည်။) ဤသည်က ဘုရားသခင်ကို အရှက်ခွဲသည်။ ဤသည်က ဘုရားသခင်ကို အရှက်ခွဲသည်ဟု သင် အဘယ်ကြောင့် ပြောသနည်း။ (အဘယ်ကြောင့်ဆိုသော် ဘုရားသခင်က ကျွန်ုပ်တို့ကို ရွေးချယ်ထားသောကြောင့်ဖြစ်သည်၊ ဘုရားသခင်က သမ္မာတရားများစွာကို ဖော်ပြခဲ့ပြီးဖြစ်သည်၊ ကျွန်ုပ်တို့ကို သူကိုယ်တော်တိုင် လမ်းပြခဲ့ပြီးဖြစ်သည်၊ ကျွန်ုပ်တို့ကို ပံ့ပိုးပေးခဲ့ပြီးဖြစ်သည်၊ ပြီးလျှင် ကျွန်ုပ်တို့ကို ရေလောင်းပေးခဲ့ပြီးဖြစ်သည်၊ သို့တိုင် ကျွန်ုပ်တို့သည် သမ္မာတရားကို လက်မခံကြပေ သို့မဟုတ် လက်တွေ့မလုပ်ဆောင်ကြပေ။ ပြီးလျှင် ဆိုးယုတ်သော အရာများအရ ကျွန်ုပ်တို့ နေထိုင်ကြဆဲဖြစ်ပြီး စာတန်၏ရှေ့မှောက်တွင် သက်သေမခံကြပေ။ ဤသည်က ဘုရားသခင်ကို အရှက်ခွဲပါသည်။) (ဘုရားသခင်ကို ယုံကြည်သူတစ်ဦးက သမ္မာတရားများစွာနှင့် လက်တွေ့လုပ်ဆောင်ခြင်း လမ်းကြောင်းများအကြောင်းကို ဘုရားသခင် မိတ်သဟာယဖွဲ့သည်ကို ကြားရပြီးသည့်တိုင် သူတို့ ပြုမူသောအခါ ဘာသာတရားမရှိသူများ၏ လောကီဆိုင်ရာ ဆက်ဆံရေးများအတွက် အတွေးအခေါ်များအတိုင်း သူတို့ နေထိုင်နေကြသေးသည်၊ ထို့ပြင် သူတို့သည် အထူးသဖြင့် လိမ်လည်လှည့်ဖြားတတ်ပြီး မိမိကိုယ်ကျိုးကိုသာ ကြည့်သည်။ သူတို့သည် ဘာသာတရားမရှိသူများထက် ပိုဆိုးပြီး ပို၍ ဆိုးယုတ်သည်။) ဤကိစ္စနှင့်ပတ်သက်၍ သင်အနည်းငယ် နားလည်ကောင်းနားလည်နိုင်သည်။ လူများသည် ဘုရားသခင်၏နှုတ်ကပတ်တော်များကို စားသောက်ကြသည်၊ ဘုရားသခင် ပံ့ပိုးပေးသည့်အရာ အားလုံးကို မွေ့လျော်ကြသည်၊ သို့တိုင် သူတို့သည် စာတန်နောက်သို့ လိုက်ကြဆဲဖြစ်သည်။ မည်သည့်အမှုအရာများ သို့မဟုတ် ခက်ခဲသော ပတ်ဝန်းကျင်များက သူတို့အပေါ် ကျရောက်သည်ဖြစ်စေ သူတို့သည် ဘုရားသခင်၏နှုတ်ကပတ်တော်များကို နားမထောင်နိုင်ကြသေးပေ သို့မဟုတ် ဘုရားသခင်ထံ ကျိုးနွံနာခံနိုင်ခြင်း မရှိကြသေးပေ။ သူတို့သည် သမ္မာတရားကို မရှာဖွေကြပေ၊ သည့်အပြင် သူတို့သည် သူတို့၏သက်သေခံချက်တွင် ခိုင်မာစွာ မရပ်တည်ကြပေ။ ဤသည်မှာ ဘုရားသခင်ကို သစ္စာဖောက်ခြင်း မဟုတ်လော။ ဤသည်မှာ တကယ့်ကို ဘုရားသခင်ကို သစ္စာဖောက်ခြင်းဖြစ်သည်။ ဘုရားသခင်က သင့်ကို လိုအပ်သောအခါ သူ၏ခေါ်ဆောင်ခြင်း သို့မဟုတ် သူ၏နှုတ်ကပတ်တော်များကို သင်နားမထောင်ပေ။ သို့သော် ထိုအစား ဘာသာတရားမရှိသူများ၏ ရေပန်းစားမှုများ နောက်သို့ လိုက်သည်၊ စာတန်ကို အလေးဂရုပြုသည်၊ စာတန်နောက်သို့ လိုက်သည်၊ ပြီးလျှင် စာတန်၏ တွေးခေါ်မှုပုံစံ၊ ၎င်း၏စည်းမျဉ်းများနှင့် ရှင်သန်မှုနည်းစနစ်များအတိုင်း လက်တွေ့လုပ်ဆောင်သည်။ ဤသည်မှာ ဘုရားသခင်ကို သစ္စာဖောက်ခြင်းဖြစ်သည်။ ဘုရားသခင်ကို သစ္စာဖောက်ခြင်းသည် ဘုရားသခင်ကို ပြစ်မှားစော်ကားခြင်းနှင့် အရှက်ခွဲခြင်း မဟုတ်လော။ ဧဒင်ဥယျာဉ်ထဲမှ အာဒံနှင့် ဧဝကို စဉ်းစားကြည့်လော့။ ဘုရားသခင် ပြောခဲ့သည်မှာ “အကောင်း၊ အဆိုး သိကျွမ်းရာအပင်ကို သင်သည် မစားရ။ သင်စားသောနေ့တွင် ဧကန်မုချ သေရမည်။” (ကမ္ဘာဦးကျမ်း ၂:၁၇) ဤစကားလုံးများသည် မည်သူ၏ စကားလုံးများ ဖြစ်သနည်း။ (ဘုရားသခင်၏ နှုတ်ကပတ်တော်များ ဖြစ်ပါသည်။) ဤစကားလုံးများသည် သာမန်စကားလုံးများ ဖြစ်သလော။ (မဟုတ်ပါ။) ယင်းတို့က မည်သည်ဖြစ်သနည်း။ ယင်းတို့သည် သမ္မာတရားဖြစ်သည်။ ယင်းတို့သည် လူများက လိုက်နာသင့်သောအရာနှင့် လူများက လက်တွေ့လုပ်ဆောင်သင့်သောနည်းလမ်း ဖြစ်သည်။ အကောင်း၊ အဆိုး သိကျွမ်းရာအပင်ကို မည်သို့သဘောထားရမည်ကို ဘုရားသခင်က လူသားများကို ပြောခဲ့သည်။ လက်တွေ့လုပ်ဆောင်ရမည့် စည်းမျဉ်းမှာ ယင်းကို မစားရန်ဖြစ်သည်၊ ပြီးနောက် စားပါက ဖြစ်လာမည့်အကျိုးဆက်ကို သူသည် လူသားများကို ပြောပြခဲ့သည်။ သူတို့သည် ယင်းကို စားသောနေ့တွင် ဧကန်မုချ သေရမည်ဟူ၍ ဖြစ်သည်။ လူသားများကို လက်တွေ့လုပ်ဆောင်ရမည့် စည်းမျဉ်းနှင့် မည်သည့်အန္တရာယ် ရှိသည်တို့ကို ပြောခဲ့သည်။ ဤသည်ကို ကြားပြီးနောက် သူတို့သည် ယင်းကို နားလည်ခဲ့သလော သို့မဟုတ် နားမလည်ခဲ့သလော။ (သူတို့သည် ယင်းကို နားလည်ခဲ့ပါသည်။) အမှန်မှာ သူတို့သည် ဘုရားသခင်၏ နှုတ်ကပတ်တော်များကို နားလည်ခဲ့ပါသည်။ သို့သော် နောက်ပိုင်းတွင် “ထိုအပင်ကို သင်တို့စားသောနေ့တွင် ဧကန်မုချ သေရမည်ဟု ဘုရားသခင်က ပြောခဲ့သည်။ သို့သော် သင်ဧကန်မုချ သေမည် မဟုတ်ပေ။ သင်စားကြည့်၍ ရပါသည်” ဟု မြွေက ပြောသည်ကို သူတို့ ကြားခဲ့သည်။ မြွေက ပြောပြီးနောက်တွင် သူတို့သည် ၎င်း၏စကားများကို အလေးဂရုပြုခဲ့ပြီး အကောင်း၊ အဆိုး သိကျွမ်းရာအပင်၏အသီးကို စားခဲ့ကြသည်။ ဤသည်မှာ ဘုရားသခင်ကို သစ္စာဖောက်ခဲ့ခြင်းဖြစ်သည်။ သူတို့သည် ဘုရားသခင်၏နှုတ်ကပတ်တော်များကို အလေးဂရုပြုပြီး ၎င်းတို့နှင့်အညီ လက်တွေ့လုပ်ဆောင်ဖို့ မရွေးချယ်ခဲ့ပေ။ ဘုရားသခင် အမိန့်ပေးခဲ့သည့်အတိုင်း လုပ်ဆောင်ရမည့်အစား စာတန်၏စကားများကို ယုံကြည်ပြီး လက်ခံခဲ့ကြကာ ထိုစကားများအတိုင်း ပြုမူခဲ့ကြသည်။ ဤသည်၏ရလဒ်မှာ မည်သည့်အရာ ဖြစ်ခဲ့သနည်း။ သူတို့၏အပြုအမူနှင့် လုပ်နည်းကိုင်နည်းတို့၏ သဘာဝမှာ ဘုရားသခင်ကို သစ္စာဖောက်ခြင်းနှင့် အရှက်ခွဲခြင်းဖြစ်သည်။ ပြီးလျှင် ရလဒ်မှာ သူတို့သည် စာတန်ကြောင့် ဖောက်ပြန်ပျက်စီးသွားပြီး ကိုယ်ကျင့်တရား ပျက်စီးသွားခဲ့သည်။ ယခုလူများသည် ထိုစဉ်က အာဒံနှင့် ဧဝတို့ကဲ့သို့ အတူတူပင်ဖြစ်သည်။ ဘုရားသခင်၏ နှုတ်ကပတ်တော်များကို သူတို့ ကြားကြသော်လည်း ၎င်းတို့ကို လက်တွေ့မလုပ်ဆောင်ကြပေ။ သမ္မာတရားကို နားလည်လျှင်ပင် ယင်းကို လက်တွေ့မလုပ်ဆောင်ကြပေ။ ဤသည်၏သဘာဝမှာ အာဒံနှင့် ဧဝတို့ ဘုရားသခင်၏ နှုတ်ကပတ်တော်များ သို့မဟုတ် သူ၏ပညတ်တော်များကို အလေးဂရုမပြုကြခြင်းနှင့် အတူတူပင်ဖြစ်သည်။ ယင်းသည် ဘုရားသခင်ကို သစ္စာဖောက်ခြင်းနှင့် အရှက်ခွဲခြင်းဖြစ်သည်။ လူများက ဘုရားသခင်ကို သစ္စာဖောက်ပြီး အရှက်ခွဲသောအခါ ဤသည်၏ရလဒ်မှာ သူတို့သည် စာတန်၏ ဖောက်ပြန်ဖျက်ဆီးခြင်းနှင့် ထိန်းချုပ်ခြင်းတို့ကို ဆက်၍ ခံကြရပြီး သူတို့၏ဆိုးယုတ်သော စိတ်သဘောထားများ၏ ထိန်းချုပ်ခြင်းကို ခံကြရခြင်း ဖြစ်သည်။ ထို့ကြောင့် သူတို့သည် မည်သည့်အခါမျှ စာတန်၏ စွမ်းအားမှနေ၍ ရုန်းမထွက်နိုင်ကြပေ သို့မဟုတ် စာတန်၏ ဆွဲဆောင်မှု၊ စုံစမ်းသွေးဆောင်ခြင်းများ၊ တိုက်ခိုက်မှုများ၊ ကြိုးကိုင်ခြယ်လှယ်ခြင်းများနှင့် ဖျက်ဆီးဝါးမျိုခြင်းတို့မှ မလွတ်မြောက်နိုင်ပေ။ အကယ်၍ သင်သည် ဤအရာများထံမှ မည်သည့်အခါမျှ ရုန်းမထွက်နိုင်လျှင် သင့်ဘဝသည် အထူးသဖြင့် စိတ်ဆင်းရဲရပြီး ဒုက္ခရောက်ရလိမ့်မည်။ ပြီးလျှင် ဘဝတွင် ငြိမ်းချမ်းမှုနှင့် ပျော်ရွှင်မှုတို့ ရှိလိမ့်မည်မဟုတ်ပေ။ အရာတိုင်းသည် အနှစ်သာရမဲ့သည်ဟု သင်ခံစားရလိမ့်မည်၊ ပြီးလျှင် အားလုံးကို အဆုံးသတ်ဖို့ သေခြင်းကိုပင်လျှင် သင်ရှာချင်ကောင်းရှာချင်လိမ့်မည်။ ဤသည်မှာ စာတန်၏ တန်ခိုး အောက်တွင် နေထိုင်သောသူတို့၏ သနားဖွယ်ကောင်းသော အခြေအနေဖြစ်သည်။

ကောက်နုတ်ချက် (၅၆)

လူအချို့သည် ခေါင်းဆောင်များ သို့မဟုတ် အမှုဆောင်များအဖြစ် အစေခံသောအခါ ၎င်းတို့သည် အမှားတစ်ခုခုလုပ်မိမည်ကိုဖြစ်စေ၊ ထုတ်ဖော်ခြင်းခံရမည်ကိုဖြစ်စေ၊ ဖယ်ရှားရှင်းလင်းခြင်း ခံရမည်ကိုဖြစ်စေ အမြဲ ကြောက်ရွံ့ကြသည်။ ထို့ကြောင့် “သင်သည် ခေါင်းဆောင်တစ်ဦး ဖြစ်မလာသင့်ပေ။ တစ်ခုခု မှားသွားသည်နှင့် တစ်ပြိုင်နက် သင်သည် ဖယ်ရှားရှင်းလင်းခြင်း ခံရလိမ့်မည်၊ ပြီးလျှင် နောက်ကြောင်းပြန်လှည့်၍ မရတော့ပေ” ဟူ၍ အခြားသူများကို ၎င်းတို့ မကြာခဏ ပြောကြသည်။ ဤအဆိုပြုချက်သည် မှားယွင်းပြီး အဓိပ္ပာယ်မဲ့ခြင်းမဟုတ်လော။ “နောက်ကြောင်းပြန်လှည့်၍ မရတော့ပေ” ဆိုသည်မှာ မည်သည့်အရာကို ဆိုလိုသနည်း။ မည်ကဲ့သို့သော ခေါင်းဆောင်မျိုးနှင့် အမှုဆောင်မျိုးတို့သည် ဖယ်ရှားရှင်းလင်းခြင်းခံရသနည်း။ ၎င်းတို့အားလုံးသည် ထပ်တလဲလဲ သတိပေးနေသည့်ကြားမှ အသင်းတော်၏အလုပ်ကို နှောင့်ယှက်ပြီး အဖျက်အမှောင့်လုပ်ကာ ဒေါသတကြီးလျှောက်ရမ်းသည့် ဆိုးယုတ်သောလူများ ဖြစ်ကြသည်။ အကယ်၍ တစ်စုံတစ်ယောက်သည် ၎င်းတို့၏ ဝိညာဉ်ရင့်ကျက်မှု သေးနုပ်သောကြောင့်ဖြစ်စေ၊ ၎င်းတို့တွင် ညံ့ဖျင်းသော အစွမ်းအစသာ ရှိသောကြောင့်ဖြစ်စေ၊ ၎င်းတို့တွင် အတွေ့အကြုံ မရှိသောကြောင့်ဖြစ်စေ အမှားတစ်ခုကို လုပ်မိသော်လည်း ၎င်းတို့သည် သမ္မာတရားကို လက်ခံနိုင်ပြီး စစ်မှန်စွာ နောင်တရနိုင်နေသေးလျှင် ဘုရားအိမ်တော်သည် ၎င်းတို့ကို ဖယ်ရှားရှင်းလင်းလိမ့်မည်လော။ ထိုလူသည် တကယ့်အလုပ်တစ်ခုခုကို မလုပ်နိုင်လျှင်ပင် ၎င်းတို့သည် ၎င်းတို့၏တာဝန်ကို ချိန်ညှိပြုပြင်ရုံမျှသာဖြစ်လိမ့်မည်။ ထို့ကြောင့် ထိုအရာများကို ပြောသောလူများသည် အမှန်တရားများကို လွဲချော်နေခြင်း မဟုတ်လော။ ၎င်းတို့သည် အခြားလူများ အထင်အမြင်မှားစေအောင် အယူအဆများကို ဖြန့်နေခြင်း မဟုတ်လော။ ဘုရားအိမ်တော်ရှိ ခေါင်းဆောင်များနှင့် အမှုဆောင်များကို ဒီမိုကရေစီနည်းဖြင့် ရွေးကောက်တင်မြှောက်ထားကြသည်။ ဤအလုပ်နေရာများကို လိုချင်သောမည်သူမဆိုက ဝင်လုပ်၍ ရနိုင်ခြင်းမျိုးမဟုတ်ပေ။ ဘုရားအိမ်တော်သည် ခေါင်းဆောင်များနှင့် အမှုဆောင်များကို သမ္မာတရားစည်းမျဉ်းများအပေါ် အခြေခံ၍ ဆက်ဆံသည်။ သမ္မာတရားကို လုံးဝ လက်မခံသော ထိုအယောင်ဆောင်ခေါင်းဆောင်များ၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်းတို့ နောက်သို့လိုက်သော အန္တိခရစ်များနှင့် နောင်တရဖို့ အကျောက်အကန် ငြင်းဆန်ကြသူများသည် ဖယ်ရှားရှင်းလင်းခြင်းခံရလိမ့်မည်။ သမ္မာတရားကို လက်ခံနိုင်သောသူများ၊ ပြုပြင်ခြင်းကို ခံယူဖို့ လက်ခံသူများနှင့် အမှန်တကယ် နောင်တရသူများသည် ဖယ်ရှားရှင်းလင်းခြင်း ခံရမည်မဟုတ်ပေ။ “ခေါင်းဆောင်တစ်ယောက် ဖြစ်ဖို့ဟူသည် အန္တရာယ်များလွန်းသည်” ဟူသည့် အယူအဆကို ဖြန့်သူများတွင် ရည်ရွယ်ချက်များနှင့် ပန်းတိုင်များ ရှိကြသည်။ ၎င်းတို့သည် လူများ အထင်အမြင်မှားအောင်လုပ်ဖို့၊ အခြားသူများ ခေါင်းဆောင်များ ဖြစ်လာခြင်းမှနေ၍ တားဆီးဖို့နှင့် ဤလက်ရှိ ဖြစ်ပေါ်နေသည့်အခွင့်အလမ်းအပေါ် ခေါင်းပုံဖြတ်အမြတ်ထုတ်ဖို့ ရည်ရွယ်သည်။ ဤသည်မှာ ဖုံးကွယ်ထားသော အကြောင်းရင်းတစ်ခု ရှိနေခြင်းမဟုတ်လော။ အကယ်၍ သင်သည် ဖယ်ရှားရှင်းလင်းခြင်း ခံရခြင်းအကြောင်း စိုးရိမ်ပူပန်နေပါက သတိထားသင့်သည်၊ ဘုရားသခင်ထံ ဆုတောင်းပြီး သူ့ထံတွင် နောင်တရသင့်ကာ သမ္မာတရားကို လက်ခံသင့်သည်။ ဤနည်းအားဖြင့် သင့်အမှားများကို ပြင်နိုင်ပေမည်။ ဤသည်က ထိုအခါ ပြဿနာကို ဖြေရှင်းပေးလိမ့်မည် မဟုတ်လော။ အကယ်၍ တစ်စုံတစ်ယောက်က အမှားတစ်ခုကို လုပ်မိပြီး ပြုပြင်ခံရခြင်းနှင့် ရင်ဆိုင်ရသောအခါ သူသည် သမ္မာတရားကို လက်မခံဘဲ အစစ်အမှန် နောင်တရဖို့ ရည်ရွယ်ချက် မရှိသည့်အပြင် ဆက်၍ ဝတ်ကျေတမ်းကျေ လုပ်ပြီး ဒေါသတကြီး လျှောက်ရမ်းလျှင် ထိုသူကို ဖယ်ရှားရှင်းလင်းသင့်သည်။ လူအချို့သည် ခေါင်းဆောင်များ သို့မဟုတ် အမှုဆောင်များအဖြစ် အစေခံကြသောအခါ အရှက်မရှိဘဲ ရဲတင်းလာကြသည်။ သိက္ခာစောင့်ထိန်းခြင်း တစ်စုံတစ်ရာမျှပင် မရှိဘဲ စကားပြောဆိုပြီး ပြုမူကြသည်။ ပြီးလျှင် ၎င်းတို့သည် လူတိုင်းကို နှစ်ပေါက်တစ်ပေါက် ရိုက်လိုကြသည်။ ပြဿနာများကို ဖြေရှင်းရာတွင် သမ္မာတရားကို သုံးဖို့ ၎င်းတို့ ပျက်ကွက်ရုံသာမက အထက်သို့ ပြဿနာများကို သတင်းပို့သောသူတို့ကိုပါ တွေ့အောင်ရှာပြီး ဖယ်ကြဉ်ကြသည်။ အထက်မှ ဤပြဿနာအကြောင်းကို စုံစမ်းသိရှိသွားပြီး ၎င်းတို့ကို တာဝန်ခံခိုင်းသောအခါ ၎င်းတို့သည် ကြွက်များကဲ့သို့ တွန့်ဆုတ်လာပြီး ၎င်းတို့လုပ်ခဲ့သည့်အရာကို ဝန်ခံဖို့ ခေါင်းမာစွာ ငြင်းဆန်ကြသည်။ ထိုအရာကို ဝန်ခံဖို့ ၎င်းတို့ ငြင်းဆန်ပါက ၎င်းတို့ ထိုအရာမှ လွတ်မြောက်နိုင်ပြီး ဘုရားအိမ်တော်က ထိုကိစ္စကို ဆက်လိုက်တော့မည် မဟုတ်ဟု ၎င်းတို့ ထင်ကြသည်။ ယင်းက ထိုမျှ အမှန်တကယ် ရိုးရှင်းသလော။ ဘုရားအိမ်တော်သည် ကိစ္စကို ရှင်းလင်းစွာ အတည်ပြုနိုင်ဖို့ စစ်ဆေးလိမ့်မည်။ ထို့နောက်တွင် စည်းမျဉ်းများအပေါ် အခြေခံ၍ ထိုအရာကို ကိုင်တွယ်လိမ့်မည်။ တာဝန်ရှိသူမည်သူမဆိုသည် လွတ်မြောက်နိုင်မည်မဟုတ်ပေ။ လူများသည် ၎င်းတို့လုပ်သောကိစ္စများတွင် သမ္မာတရားကို မရှာဖွေဘဲ၊ ထင်တိုင်းကြဲ၍ အဆင်အခြင်မဲ့စွာ မိမိတို့စိတ်ကူးပေါက်သလို ပြုမူပြီး တစ်ပတ်ရိုက်ခြင်းနှင့် ဟန်ဆောင်ခြင်းတို့ကို ကျင့်သုံးလျက် ကိစ္စများ မှားယွင်းသောအခါ ၎င်းတို့၏အမှားများကို ဝန်ခံဖို့ အကျောက်အကန် ငြင်းဆန်ကြသောအခါ ဤသည်မှာ မည်သို့သောပြဿနာမျိုးနည်း။ ဤသည်မှာ မှန်ကန်သောသဘောထားဖြစ်သလော။ တစ်ပတ်ရိုက်ခြင်းနှင့် ဟန်ဆောင်ခြင်းတို့ကို ကျင့်သုံးခြင်းနှင့် မိမိတို့၏လုပ်ရပ်များကို ဝန်ခံဖို့ ခေါင်းမာစွာ ငြင်းဆန်ခြင်းက ပြဿနာကို ဖြေရှင်းနိုင်သလော။ ဤသဘောထားသည် သမ္မာတရားနှင့်အညီ ဖြစ်သလော။ ၎င်းအထဲတွင် ကျိုးနွံနာခံခြင်း အစစ်အမှန် ပါရှိသလော။ ၎င်းတို့သည် အမှားများကို လုပ်ပြီး ဖော်ထုတ်ခံရခြင်းကိုလည်းကောင်း၊ တိုင်ကြားခံရခြင်းကိုလည်းကောင်း ကြောက်ရွံ့ကြသည်။ ဘုရားအိမ်တော်က ၎င်းတို့ကို တာဝန်ခံခိုင်းမည်ကို ၎င်းတို့ကြောက်ကြပြီး တရားစီရင်ခံရခြင်း၊ ပြစ်တင်ရှုတ်ချခံရခြင်းနှင့် ဖယ်ရှားရှင်းလင်းခံရခြင်းတို့ကို ၎င်းတို့ကြောက်ကြသည်။ ဤကြောက်ရွံ့ခြင်းနှင့်ပတ်သက်၍ ပြဿနာရှိသလော။ ဤကြောက်ရွံ့ခြင်းသည် အပြုသဘောဆောင်သောအရာတစ်ခု မဟုတ်ပေ။ ယင်းသည် မည်သည့်နေရာမှ လာသနည်း။ (၎င်းတို့၏ဖောက်ပြန်ပျက်စီး၍ စာတန်ဆန်သော စိတ်သဘောထားများမှ လာပါသည်။) မှန်သည်။ သို့ဆိုလျှင် ဤကြောက်ရွံ့စိတ်ထဲတွင် အတိအကျ မည်သည့်အရာ ရှိနေသနည်း။ ယင်းကို စိစစ်ကြစို့။ ၎င်းတို့သည် အဘယ်ကြောင့် ကြောက်ရွံ့ကြသနည်း။ ၎င်းတို့၏ကြောက်ရွံ့စိတ်သည် ကိစ္စများကို ဖော်ထုတ်ခြင်း ခံလိုက်ရသည်နှင့်တစ်ပြိုင်နက် ၎င်းတို့ ထုတ်ပယ်ခံရပြီး အစားထိုးခံရမည်ကိုလည်းကောင်း၊ ၎င်းတို့၏အဆင့်အတန်းနှင့် စားဝတ်နေရေးတို့ ဆုံးရှုံးကုန်ကြမည်ကိုလည်းကောင်း စိုးရိမ်ပူပန်ခြင်းမှ လာသည်။ ထို့ကြောင့် ၎င်းတို့သည် လိမ်ခြင်းနှင့် တစ်ပတ်ရိုက်ခြင်းတို့ကို အားကိုးအားထားပြုကြပြီး ၎င်းတို့၏လုပ်ရပ်များကို ဝန်ခံဖို့ ခေါင်းမာစွာ ငြင်းဆန်ကြသည်။ ဤသဘောထားအပေါ်အခြေခံ၍ ၎င်းတို့သည် သမ္မာတရားကို လက်ခံသောလူများ ဟုတ်သည်ဖြစ်စေ၊ မဟုတ်သည်ဖြစ်စေ၊ ၎င်းတို့သည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောလူများ ဟုတ်သည်ဖြစ်စေ၊ မဟုတ်သည်ဖြစ်စေ၊ ပြီးလျှင် ၎င်းတို့သည် လှည့်ဖြားတတ်သောလူများ ဟုတ်သည်ဖြစ်စေ၊ မဟုတ်သည်ဖြစ်စေ ဤနေရာတွင် ထုတ်ဖော်ခံရပြီဖြစ်သည်။ ၎င်းတို့သည် နတ်ဆိုးများမဟုတ်လော။ ၎င်းတို့၏ သဘာဝအစစ်အမှန်ကို နောက်ဆုံးတွင် ၎င်းတို့ ပြလိုက်ပြီဖြစ်သည်။ မည်သည့်အချိန်မျိုးတွင် လူများသည် ထုတ်ဖော်ခြင်းအခံရဆုံး ဖြစ်သနည်း။ ၎င်းတို့သည် ကိစ္စများနှင့် ကြုံလာရသောအခါ အထူးသဖြင့် ၎င်းတို့၏ မကောင်းမှုများကို ထုတ်ဖော်ခြင်းခံရသောအခါ ၎င်းတို့၏ သဘောထားက မည်သည့်အရာဖြစ်သည်ကို ကြည့်လော့။ ဤအခိုက်အတန့်များသည် ၎င်းတို့ကို အထုတ်ဖော်ဆုံးဖြစ်သည်။ ၎င်းတို့၏ သဘောထားသေးသိမ်မှု၊ လှည့်ဖြားတတ်မှု၊ လိမ်လည်ကောက်ကျစ်မှုနှင့် ၎င်းတို့၏အမှားများကို ဝန်ခံဖို့ ခေါင်းမာစွာ ငြင်းဆန်မှုစသည့် ဤဖောက်ပြန်ပျက်စီးသော စိတ်သဘောထားများ အားလုံးသည် တစ်ပြိုင်တည်း အပြင်သို့ ပေါက်ထွက်လေသည်။ ဤသည်မှာ လူများကို ပိုင်းခြားသိမြင်ဖို့ အလွယ်ဆုံး အချိန်မဟုတ်လော။ လူအချို့က ဘုရားအိမ်တော်သည် လူတို့ကို တရားမျှတစွာ ဆက်ဆံသည်ဟု မယုံကြည်ကြပေ။ ဘုရားသခင်သည် သူ၏အိမ်တော်တွင် အုပ်စိုးသည်ကိုလည်းကောင်း၊ ထိုနေရာတွင် သမ္မာတရားက အုပ်စိုးသည်ကိုလည်းကောင်း ၎င်းတို့ မယုံကြည်ကြပေ။ လူတစ်ဦးသည် မည်သည့်တာဝန်ကို ထမ်းဆောင်သည်ဖြစ်စေ ယင်းတွင် ပြဿနာတစ်ခု ပေါ်ပေါက်လာပါက ဘုရားအိမ်တော်က ထိုသူကို ချက်ချင်း ကိုင်တွယ်မည်ဖြစ်ပြီး တာဝန်ထမ်းဆောင်ရန် ၎င်းတို့၏ အရည်အချင်းပြည့်မီမှုကို ရုပ်သိမ်းမည်၊ ၎င်းတို့ကို နှင်ထုတ်မည် သို့မဟုတ် အသင်းတော်မှ ၎င်းတို့ကို ရှင်းလင်းပစ်မည်ဟုပင် ၎င်းတို့ ယုံကြည်ကြသည်။ အမှန်တကယ် ထိုသို့ဖြစ်သလော။ သေချာပေါက် ထိုသို့မဟုတ်ပေ။ ဘုရားအိမ်တော်သည် လူတိုင်းကို သမ္မာတရား စည်းမျဉ်းများနှင့်အညီ ဆက်ဆံလေသည်။ ဘုရားသခင်သည် လူတိုင်းကို ဆက်ဆံရာတွင် ဖြောင့်မတ်တော်မူ၏။ ကိုယ်တော်သည် လူတစ်ဦးက အဖြစ်အပျက်တစ်ခုတည်းတွင် မည်သို့ ပြုမူသည်ကိုသာ ကြည့်ရှုတော်မမူပေ၊ ကိုယ်တော်သည် လူတစ်ဦး၏ သဘာဝ အနှစ်သာရ၊ ၎င်းတို့၏ ရည်ရွယ်ချက်များနှင့် ၎င်းတို့၏ သဘောထားတို့ကို ကြည့်ရှုတော်မူ၏။ အထူးသဖြင့် လူတစ်ဦး အမှားလုပ်မိသည့်အခါ ၎င်းတို့သည် မိမိတို့ကိုယ်ကို ဆင်ခြင်သုံးသပ်နိုင်ခြင်း ရှိမရှိ၊ ၎င်းတို့ နောင်တရခြင်း ရှိမရှိနှင့် ကိုယ်တော်၏ နှုတ်ကပတ်တော်များကို အခြေခံ၍ ပြဿနာ၏ အနှစ်သာရကို ထိုးထွင်းသိမြင်နိုင်ခြင်း ရှိမရှိ၊ ထိုသို့ဖြင့် သမ္မာတရားကို နားလည်လာပြီး မိမိတို့ကိုယ်ကို မုန်းတီးကာ အမှန်တကယ် နောင်တရနိုင်ခြင်း ရှိမရှိဟူသည်တို့ကို ကိုယ်တော် ကြည့်ရှုတော်မူသည်။ တစ်စုံတစ်ဦးတွင် မှန်ကန်သော သဘောထား မရှိဘဲ ၎င်းတို့သည် ကိုယ်ပိုင် ရည်ရွယ်ချက်များဖြင့် လုံးဝ ရောနှောနေပါက၊ ၎င်းတို့သည် ကောက်ကျစ်သော အကြံအစည်များဖြင့် ပြည့်နှက်နေပြီး ဖောက်ပြန်ပျက်စီးသော စိတ်သဘောထားများကိုသာ ထုတ်ဖော်ပါက၊ ပြီးလျှင် ပြဿနာများ ပေါ်ပေါက်လာသည့်အခါ ၎င်းတို့သည် ဟန်ဆောင်ခြင်း၊ နှစ်ပေါက်တစ်ပေါက်ရိုက်ခြင်းနှင့် မိမိ မှန်ကန်ကြောင်း ရှင်းချက်ထုတ်ခြင်းတို့ကိုပင် အားကိုးပြီး မိမိတို့၏ အမှားများကို အသိအမှတ်ပြုရန် ခေါင်းမာစွာ ငြင်းဆန်ပါက ထိုသို့သော လူသည် ကယ်တင်ခြင်း မခံရနိုင်ပေ။ ၎င်းတို့သည် သမ္မာတရားကို လုံးဝ လက်မခံကြသည့်အပြင် မှန်ကန်သောသူများ မဟုတ်ကြပေ၊ ၎င်းတို့သည် လုံးလုံးလျားလျား ထုတ်ဖော်ခံရပြီး ဖြစ်သည်။ သမ္မာတရားကို စိုးစဉ်းမျှ လက်မခံနိုင်သူများသည် အနှစ်သာရအားဖြင့် မယုံကြည်သူများ ဖြစ်ကြပြီး ဖယ်ရှားရှင်းလင်းခြင်းသာ ခံရနိုင်လေသည်။ ခေါင်းဆောင်များနှင့် အမှုဆောင်များအဖြစ် အစေခံသော မယုံကြည်သူများကို ထုတ်ဖော်ခြင်းနှင့် ဖယ်ရှားရှင်းလင်းခြင်း မရှိဘဲ မည်သို့ဖြစ်နိုင်မည်နည်း။ မယုံကြည်သူတစ်ဦးသည် မည်သည့်တာဝန်ကို ထမ်းဆောင်သည်ဖြစ်စေ သူ ထုတ်ဖော်သော ဖောက်ပြန်ပျက်စီးသည့် စိတ်သဘောထားများက အရေအတွက်အားဖြင့် များပြားလွန်းပြီး သိသာထင်ရှားလွန်းသောကြောင့် အားလုံးထဲတွင် အမြန်ဆုံး ထုတ်ဖော်ခြင်းခံရသည်။ ထို့အပြင် ၎င်းတို့သည် သမ္မာတရားကို လုံးဝ လက်မခံဘဲ ထင်တိုင်းကြဲ၍ အဆင်အခြင်မဲ့စွာ ပြုမူကြသည်။ နောက်ဆုံးတွင် ၎င်းတို့ကို ဖယ်ရှားရှင်းလင်းခြင်းခံရပြီး ၎င်းတို့၏တာဝန်ကို ထမ်းဆောင်ဖို့ အခွင့်အလမ်းကို ဆုံးရှုံးသွားသည့်အခါ “ငါတော့ ဇာတ်သိမ်းပြီဖြစ်သည်။ ငါ၏ တာဝန်ကို ထမ်းဆောင်ခွင့်မရှိလျှင် ငါသည် ကယ်တင်ခြင်းမခံရနိုင်ပါ။ ငါ မည်သည့်အရာကို လုပ်သင့်သနည်း” ဟု တွေးရင်း ၎င်းတို့သည် စိုးရိမ်စပြုလာသည်။ အမှန်တွင်မူ ကောင်းကင်ဘုံသည် လူသားအတွက် ထွက်ပေါက်တစ်ခုကို အမြဲတမ်း ချန်ထားပေးလိမ့်မည်။ အစစ်အမှန် နောင်တရရန်နှင့် ဧဝံဂေလိတရားကို ဖြန့်ဖို့ မြန်မြန်လုပ်ရန်၊ ပြီးလျှင် လူများကို ရရှိရန်၊ ကောင်းမှုကုသိုလ်များပြုလုပ်ခြင်းဖြင့် ၎င်းတို့၏အမှားများအတွက် ထေမိအောင်လုပ်ဆောင်ရန် စသည့် နောက်ဆုံးလမ်းကြောင်းတစ်ခုရှိသည်။ ဤလမ်းကြောင်းကို ၎င်းတို့ မလျှောက်ပါက ၎င်းတို့ အမှန်တကယ် ဇာတ်သိမ်းသွားပြီဖြစ်သည်။ အကယ်၍ ၎င်းတို့တွင် ဆင်ခြင်နိုင်စွမ်းအချို့ ရှိပြီး ပါရမီတစ်ခုခု မရှိကြောင်းကို သိပါက မိမိကိုယ်ကို သမ္မာတရားဖြင့် သင့်တင့်လျောက်ပတ်စွာ ပြင်ဆင်သင့်ပြီး ဧဝံဂေလိတရားကို ဖြန့်ဖို့ လေ့ကျင့်သင်ယူသင့်သည်။ ဤသည်မှာလည်း တာဝန်တစ်ခုကို ထမ်းဆောင်နေခြင်းဖြစ်သည်။ ဤသည်မှာ လုံးဝ ဖြစ်နိုင်ခြေရှိပါသည်။ အကယ်၍ တစ်စုံတစ်ယောက်က သူ၏တာဝန်ကို ကောင်းစွာ မထမ်းဆောင်ခဲ့သောကြောင့် ဖယ်ရှားရှင်းလင်းခြင်းခံရသည်ဟု ဝန်ခံသည့်တိုင် သမ္မာတရားကို လက်မခံသေးဘဲ၊ နောင်တရသည့်စိတ်နှလုံး စိုးစဉ်းမျှပင် မရှိဘဲ ထိုအစား စိတ်ပျက်လက်မှိုင်ချနေပါက ယင်းသည် မိုက်မဲပြီး မသိနားမလည်ခြင်း မဟုတ်လော။ ငါ့ကို ပြောလော့။ လူတစ်ဦးသည် အမှားတစ်ခု လုပ်ထားကာ အမှန်တကယ် နားလည်နိုင်စွမ်းရှိပြီး နောင်တရလိုစိတ်ရှိလျှင် ဘုရားအိမ်တော်က ထိုသူကို အခွင့်အရေးတစ်ခု မပေးဘဲ နေမည်လော။ ဘုရားသခင်၏ နှစ်ခြောက်ထောင် စီမံခန့်ခွဲမှု အစီအစဉ်သည် အဆုံးသို့ ရောက်လာနေပြီ ဖြစ်သည်နှင့်အညီ ထမ်းဆောင်ရန်လိုသည့် တာဝန်များစွာရှိသည်။ သို့သော် သင်သည် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့၏ သင့်တင့်လျောက်ပတ်သော အလုပ်ကို အာရုံမစိုက်လျှင်၊ တာဝန်ထမ်းဆောင်ရန် အခွင့်အလမ်း ရသော်လည်း တန်ဖိုးထားရမှန်း မသိလျှင်၊ အကောင်းဆုံးအချိန်ကို လွန်သွားစေလျက် သမ္မာတရားကို အနည်းငယ်မျှပင် မလိုက်စားလျှင် သင်သည် ထုတ်ဖော်ခြင်းခံရလိမ့်မည်။ သင်သည် တာဝန်ထမ်းဆောင်ရာတွင် အဆက်မပြတ် ဝတ်ကျေတမ်းကျေပြုလျှင်၊ ပြုပြင်ခံရခြင်းကို ရင်ဆိုင်ရသောအခါ၌ လုံးဝ နာခံခြင်းမရှိလျှင် ဘုရားအိမ်တော်က တာဝန်ထမ်းဆောင်ရန် သင့်ကို အသုံးပြုဦးမည်လော။ ဘုရားအိမ်တော်တွင် အုပ်စိုးသည်မှာ သမ္မာတရားဖြစ်သည်။ စာတန်မဟုတ်ပေ။ ဘုရားသခင်သည် အရာရာအပေါ် အပြီးသတ် ဆုံးဖြတ်ပိုင်ခွင့် ရှိသည်။ လူသားကို ကယ်တင်ခြင်းအမှုကို ပြုနေသည်မှာ သူဖြစ်သည်။ အရာရာအပေါ် အချုပ်အခြာအာဏာ ကိုင်စိုးသူမှာ သူ ဖြစ်သည်။ မည်သည့်အရာက မှန်သည်၊ မှားသည်ဟူ၍ သင့်အနေဖြင့် စိစစ်ရန် မလိုအပ်ပေ။ သင်သည် ကြားနာပြီး ကျိုးနွံနာခံရန်သာ လိုအပ်သည်။ ပြုပြင်ခြင်းနှင့် ရင်ဆိုင်ရသောအခါတွင် သမ္မာတရားကို သင်လက်ခံရမည်၊ သင်၏ အမှားများကို ပြုပြင်နိုင်ရမည်။ ဤသို့ သင်လုပ်ဆောင်လျှင် ဘုရားအိမ်တော်သည် သင်၏ တာဝန်ထမ်းဆောင်ခွင့်ကို ဖယ်ရှားမည်မဟုတ်ပေ။ သင်သည် ဖယ်ရှားရှင်းလင်းခံရမည်ကို အစဉ်သဖြင့် ကြောက်ရွံ့နေပါက၊ မိမိ မှန်ကန်ကြောင်း အစဉ်သဖြင့် ရှင်းချက်ထုတ်နေပါက၊ မိမိကိုယ်ကို ကာကွယ်ရန် နှစ်ပေါက်တစ်ပေါက် ရိုက်ခြင်းကိုသာ အစဉ်သဖြင့် အသုံးပြုနေပါက ယင်းမှာ ပြဿနာတစ်ခု ဖြစ်သည်။ အခြားသူများက သင်သည် သမ္မာတရားကို စိုးစဉ်းမျှ လက်မခံကြောင်းနှင့် လုံးဝ အကျိုးသင့်အကြောင်းသင့် မရှိကြောင်းကို မြင်တွေ့ကြလိမ့်မည်။ ယင်းက ပြဿနာကို ဖြစ်စေပြီး အသင်းတော်က သင့်ကို ကိုင်တွယ်ရလိမ့်မည် ဖြစ်သည်။ သင်သည် သင်၏ တာဝန်ကို ထမ်းဆောင်ရာတွင် သမ္မာတရားကို လုံးဝ လက်မခံဘဲ ထုတ်ဖော်ခြင်း ခံရမည်ကိုလည်းကောင်း၊ ဖယ်ရှားရှင်းလင်းခြင်း ခံရမည်ကိုလည်းကောင်း အစဉ်သဖြင့် ကြောက်ရွံ့နေလေသည်။ သင်၏ ဤကြောက်ရွံ့မှုသည် လူ့ရည်ရွယ်ချက်ဖြင့် ရောနှောနေသည်၊ ဤကြောက်ရွံ့မှုအတွင်းတွင် စာတန်ဆန်သော ဖောက်ပြန်ပျက်စီးသည့် စိတ်သဘောထားများအပြင် သံသယဝင်ခြင်း၊ သတိထားရှောင်ခြင်းနှင့် နားလည်မှုလွဲခြင်းတို့ ရှိလေသည်။ ဤအရာများထဲမှ တစ်ခုမျှသည် လူတစ်ဦးတွင် ရှိသင့်သော သဘောထားများ မဟုတ်ပေ။ သင်၏ အကြောက်တရားနှင့် ဘုရားအပေါ် သင်၏ အထင်လွဲမှုများကိုပါ ဖြေရှင်းခြင်းအားဖြင့် စတင်ရမည်။ ဘုရားသခင်အပေါ် လူတစ်ယောက်၏ နားလည်မှုလွဲခြင်းက မည်သို့ ဖြစ်ပေါ်လာသနည်း။ လူတစ်ယောက်အတွက် အမှုကိစ္စများက အဆင်ပြေနေသည့်အချိန်တွင် သူသည် ဘုရားသခင်ကို သေချာပေါက် နားလည်မှုမလွဲပေ။ ဘုရားသခင်က ကောင်းမြတ်သည်၊ ဂုဏ်သရေရှိသည်၊ ဘုရားသခင်သည် ဖြောင့်မတ်သည်၊ ဘုရားသခင်သည် သနားကရုဏာနှင့်ပြည့်ကာ ချစ်ခင်တတ်သည်၊ ဘုရားသခင်သည် သူလုပ်ဆောင်သမျှ၌ မှန်ကန်သည်ဟု ယုံကြည်သည်။ သို့ရာတွင် ၎င်းတို့၏ အယူအဆများနှင့် မကိုက်ညီသော အရာတစ်ခုကို ရင်ဆိုင်ရသောအခါ ၎င်းတို့က “ဘုရားသခင် သိပ်ဖြောင့်မတ်ပုံမရဘူး။ အနည်းဆုံးတော့ ဒီကိစ္စမှာ သိပ်မဖြောင့်မတ်ဘူး” ဟူ၍ စဉ်းစားကြသည်။ ဤသည်မှာ နားလည်မှုလွဲခြင်း မဟုတ်သလော။ ဘုရားသခင်က မဖြောင့်မတ်သည်မှာ အဘယ်သို့ဖြစ်သနည်း။ ဤနားလည်မှုလွဲခြင်းအား ဖြစ်ပေါ်စေသောအရာမှာ အဘယ်နည်း။ ဘုရားသခင်က မဖြောင့်မတ်ဟူသော သင်၏ ထင်မြင်ချက်နှင့် နားလည်မှုကို ဖြစ်ပေါ်စေသောအရာသည် မည်သည့်အရာနည်း။ မည်သည့်အရာဖြစ်သည်ကို သင် သေချာပေါက် ပြောနိုင်သလော။ မည်သည့်စာကြောင်းဖြစ်သနည်း။ မည်သည့်ကိစ္စဖြစ်သနည်း။ မည်သည့်အခြေအနေဖြစ်သနည်း။ လူတိုင်းက ဤအရာကို အဖြေရှာနိုင်ပြီး သင် မှန်ကန်ကြောင်း ပြနိုင်ခြင်းရှိမရှိ ကြည့်ရန် ထိုအရာကို ပြောလော့။ လူတစ်ယောက်သည် ဘုရားသခင်ကို နားလည်မှုလွဲသောအခါ၊ သို့မဟုတ် သူ၏ အယူအဆများနှင့် မကိုက်ညီသောအရာတစ်ခုကို ရင်ဆိုင်ရသောအခါ သူ့တွင် မည်သည့်သဘောထား ရှိသင့်သနည်း။ (သမ္မာတရားနှင့် ကျိုးနွံနာခံခြင်းကို ရှာဖွေခြင်းတစ်ခု ရှိသင့်သည်။) အရင်ဦးဆုံး ကျိုးနွံနာခံပြီး စဉ်းစားသင့်သည်။ “ငါနားမလည်ပေမဲ့ ဒါက ဘုရားသခင် လုပ်ပြီးတဲ့အရာဖြစ်ပြီး လူက စိစစ်သင့်တဲ့အရာ မဟုတ်တာကြောင့် ငါ ကျိုးနွံနာခံရမယ်။ ဒါ့အပြင် ဘုရားနှုတ်ကပတ်တော်က သမ္မာတရားဖြစ်လို့ ဘုရားနှုတ်ကပတ်တော်၊ ဒါမှမဟုတ် ဘုရားအမှုတော်ကို သံသယဝင်လို့မရဘူး”ဟူ၍ ဖြစ်သည်။ ဤသည်မှာ လူတစ်ယောက်ရှိသင့်သည့် သဘောထားမဟုတ်သလော။ ဤသဘောထားဖြင့် သင်၏ နားလည်မှုလွဲခြင်းသည် ပြဿနာတစ်ခု ဖြစ်စေဦးမည်လော။ (ဖြစ်စေမည်မဟုတ်ပါ။) သင်၏ တာဝန်ထမ်းဆောင်မှုကို ထိခိုက်မည်မဟုတ်၊ သို့မဟုတ် နှောင့်ယှက်မည်မဟုတ်ပေ။ မည်သူသည် သစ္စာစောင့်သိနိုင်စွမ်း ရှိသည်ဟု သင်တို့ထင်မြင်ကြသနည်း။ မိမိ၏တာဝန် ထမ်းဆောင်နေစဉ်တွင် နားလည်မှုလွဲခြင်းများ သိုထားသောသူလော။ သို့မဟုတ် မသိုထားသောသူလော။ (မိမိ၏တာဝန်ထမ်းဆောင်ရာတွင် နားလည်မှုလွဲခြင်း သိုမထားသောသူသည် သစ္စာစောင့်သိနိုင်သည်။) ဤသည်မှာ ရှေးဦးစွာ ကျိုးနွံနာခံသည့်သဘောထား သင်ရှိရမည်ဟု ဆိုလိုသည်။ ထို့အပြင် ဘုရားသခင်က သမ္မာတရားဖြစ်သည်၊ ဘုရားသခင်က ဖြောင့်မတ်သည်၊ ဘုရားသခင် လုပ်ဆောင်သမျှက မှန်ကန်သည်ဟု အနည်းဆုံးအနေဖြင့် သင် ယုံကြည်ရမည်။ ဤသည်မှာ သင်၏ တာဝန်ထမ်းဆောင်ရာတွင် သစ္စာစောင့်သိနိုင်ခြင်း ရှိမရှိကို ဆုံးဖြတ်သော ကြိုတင်သတ်မှတ်ချက်များဖြစ်သည်။ ဤကြိုတင်သတ်မှတ်ချက်များနှစ်ခုလုံးကို သင်ပြည့်မီပါက သင့်စိတ်နှလုံးထဲမှ အထင်လွဲခြင်းများသည် သင့်တာဝန်ထမ်းဆောင်ခြင်းအပေါ် အကျိုးသက်ရောက်နိုင်သလော။ (အကျိုးမသက်ရောက်နိုင်ပါ။) ယင်းတို့ အကျိုးမသက်ရောက်နိုင်ပေ။ ဆိုလိုသည်မှာ သင်သည် ဤအထင်လွဲခြင်းများကို သင့်တာဝန်ထမ်းဆောင်ခြင်းဆီသို့ ယူဆောင်လာလိမ့်မည် မဟုတ်ပေ။ ပထမဦးဆုံးအနေဖြင့် ထိုအရာများ အကောင်အထည် မဖော်ရသေးသော စိတ်ကူးအဆင့်တွင်ပင် ကျန်ရှိနေကြောင်း သေချာစေရင်း သင်သည် ယင်းတို့ကို အစကတည်းက ဖြေရှင်းသင့်သည်။ ထို့နောက်တွင် သင် မည်သည့်အရာကို လုပ်သင့်သနည်း။ ယင်းတို့ကို အမြစ်မှ ဖြေရှင်းလော့။ ယင်းတို့ကို သင်မည်သို့ဖြေရှင်းသင့်သနည်း။ ဤကိစ္စနှင့်ပတ်သက်၍ လူတိုင်းနှင့်အတူ သက်ဆိုင်ရာ ဘုရားနှုတ်ကပတ်တော်အပိုဒ်များကို ဖတ်လော့။ ထို့နောက်တွင် ဘုရားသခင်သည် အဘယ်ကြောင့် ထိုသို့သောနည်းအတိုင်း ပြုမူရသည်၊ ဘုရားသခင်၏ရည်ရွယ်ချက်များသည် မည်သည့်အရာ ဖြစ်သည်နှင့် ဤနည်းအတိုင်း ဘုရားသခင် အလုပ်လုပ်ခြင်းမှ မည်သည့်ရလဒ်များကို ရရှိနိုင်သည်ဆိုသည်တို့အကြောင်းကို မိတ်သဟာယဖွဲ့လော့။ ဤကိစ္စများနှင့်ပတ်သက်ပြီး စေ့စေ့စပ်စပ် မိတ်သဟာယဖွဲ့လော့။ ထိုအခါ သင့်တွင် ဘုရားသခင်ကို နားလည်ခြင်းရှိလာပြီး ကျိုးနွံနာခံနိုင်လာလိမ့်မည်။ အကယ်၍ ဘုရားသခင်နှင့်ပတ်သက်ပြီး သင်၏အထင်လွဲခြင်းများကို သင်မဖြေရှင်းဘဲ “ဤကိစ္စတွင် ဘုရားသခင်သည် မမှန်မကန် ပြုမူခဲ့သဖြင့် ကျွန်ုပ်သည် ကျိုးနွံနာခံလိမ့်မည်မဟုတ်။ ဤသည်ကို မသင့်ကြောင်း ကျွန်ုပ် ထောက်ပြပြောဆိုမည်၊ ဘုရားအိမ်တော်နှင့် သေသေချာချာ ငြင်းခုံဆွေးနွေးရလိမ့်မည်။ ဤသည်က ဘုရားသခင် လုပ်သည်ဆိုသည်ကို ကျွန်ုပ် မယုံကြည်ပါ” ဟု ဆိုရင်း သင်တာဝန်ထမ်းဆောင်ရာသို့ အယူအဆများကို သယ်ဆောင်လာပါက ဤသည်မှာ မည်သည့်စိတ်သဘောထားနည်း။ ဤသည်မှာ စာတန်ဆန်သော စိတ်သဘောထားစင်စစ် ဖြစ်သည်။ ထိုကဲ့သို့သော စကားများကို လူသားများက မပြောဆိုသင့်ပေ။ ယင်းသည် ဖန်ဆင်းခံတစ်ဦး ရှိသင့်သည့်သဘောထား မဟုတ်ပေ။ အကယ်၍ သင်သည် ဘုရားသခင်ကို ဤနည်းဖြင့် ဆန့်ကျင်နိုင်ပါက ဤတာဝန်ကို ထမ်းဆောင်ဖို့ သင်သည် ထိုက်တန်သလော။ မထိုက်တန်ပေ။ အကြောင်းမှာ သင်သည် နတ်ဆိုးတစ်ကောင်ဖြစ်ပြီး သင့်တွင် လူ့သဘာဝကင်းမဲ့သောကြောင့် တာဝန်တစ်ခုကို ထမ်းဆောင်ဖို့ မထိုက်တန်ပေ။ အကယ်၍ လူတစ်ယောက်တွင် ဆင်ခြင်နိုင်စွမ်းအချို့ရှိပြီး သူ့တွင် ဘုရားသခင်နှင့်ပတ်သက်သည့် အထင်လွဲခြင်းများ ဖြစ်ပေါ်လာပါက သူသည် ဘုရားသခင်ထံ ဆုတောင်းလိမ့်မည်၊ ပြီးလျှင် ဘုရားနှုတ်ကပတ်တော်များထဲတွင် သမ္မာတရားကိုလည်း ရှာဖွေလိမ့်မည်။ မကြာမီ သူသည် ပြဿနာကို ရှင်းလင်းပြတ်သားစွာ မြင်လာလိမ့်မည်။ ဤသည်မှာ လူများ လုပ်သင့်သည့်အရာဖြစ်သည်။

ဘုရားသခင်၏အမှုတော်ကို တွေ့ကြုံခြင်းလုပ်ငန်းစဉ်တွင် လူများ နားမလည်နိုင်သည့် သို့မဟုတ် လက်ခံမလာနိုင်သည့် ကိစ္စများစွာရှိသည်။ ၎င်းတို့တွင် ကျိုးနွံနာခံသောစိတ်နှလုံးများ ရှိမှသာလျှင် ဤပြဿနာများသည် တဖြည်းဖြည်း ပြေလည်ပြီးဖြစ်လာလိမ့်မည်၊ ပြီးလျှင် ဘုရားနှုတ်ကပတ်တော်များထဲတွင် ပြဿနာများအတွက် အဖြေများကို ၎င်းတို့ ရှာတွေ့လိမ့်မည်။ လောလောဆယ်တွင် ၎င်းတို့သည် ရလဒ်များကို မရနိုင်လျှင်ပင် နှစ်ပေါင်းများစွာ အတွေ့အကြုံရှိပြီးနောက်တွင် ဤကိစ္စများကို ၎င်းတို့ အလိုအလျောက် နားလည်လာကြလိမ့်မည်။ အကယ်၍ ပြဿနာများနှင့် ရင်ဆိုင်ကြုံတွေ့ရသောအခါ လူတစ်ယောက်သည် မည်သည့်အခါမျှ အဖြေရှာမရနိုင်ဘဲ ခေါင်းဆောင်များနှင့် လုပ်သားများကို အပြင်းအထန်ဆန့်ကျင်သည် သို့မဟုတ် ဘုရားအိမ်တော်နှင့် ငြင်းခုံသည်ဆိုလျှင် ဤသည်က အသိစိတ်ရှိသော လူတစ်ယောက် ဖြစ်သလော။ ဘုရားသခင်နောက် လိုက်လျှောက်ရန်မှာ လူတစ်ယောက်တွင် အနည်းဆုံး ပုံမှန်လူ့သဘာဝ၊ အခြေခံယုံကြည်ခြင်းတို့နှင့်ပတ်သက်သည့် အသိစိတ်ကို ပိုင်ဆိုင်သင့်သည်။ ထိုမှသာ ဘုရားသခင်ထံ ကျိုးနွံနာခံဖို့ ၎င်းတို့အတွက် လွယ်ကူလိမ့်မည်။ အကယ်၍ သင်သည် ဘုရားသခင်ကို အမြဲတမ်း ခုခံပြီး ဆန့်ကျင်နေပါက၊ ပြီးလျှင် နောက်ပိုင်းတွင် သင်သည် သမ္မာတရားကို မရှာဖွေပါက သို့မဟုတ် နောင်တရသောစိတ်နှလုံး သင့်တွင် မရှိပါက သင်သည် တာဝန်တစ်ခုကို ထမ်းဆောင်ဖို့ သို့မဟုတ် ဘုရားသခင်နောက်လိုက်လျှောက်ဖို့ မသင့်တော်ပေ။ ထို့ပြင် သင်သည် သူ၏တာဝန်ပေးစေခိုင်းချက်ကို လက်ခံဖို့ မသင့်တော်ပေ။ အကယ်၍ သင့်တွင် စစ်မှန်သောယုံကြည်ခြင်းမရှိသော်လည်း သင်သည် တာဝန်တစ်ခုကို ထမ်းဆောင်နေသေးပြီး ဘုရားသခင်နောက် လိုက်လျှောက်နေသေးပါက သင့်တွင် ခိုင်မာသောခြေကုပ်တစ်ခုရဖို့ မတတ်နိုင်ဘဲဖြစ်လိမ့်မည်၊ ပြီးလျှင် သင်သည် ကျိန်းသေ ဖယ်ရှားရှင်းလင်းခြင်းခံရလိမ့်မည်။ ဤသည်မှာ ကိုယ့်ဒုက္ခကိုယ်ရှာနေခြင်းသာ မဟုတ်လော။ ဤသည်ကို ကိုယ့်ကိုယ်ကိုယ် အရှက်ရစေခြင်းဟု ခေါ်သည်။ ထို့ကြောင့် ဘုရားသခင်နှင့်ပတ်သက်သည့် အထင်လွဲခြင်းများကို ဖြေရှင်းရန် လူများတွင် ရှိသင့်သောသဘောထားမှာ ပထမဦးစွာ ကျိုးနွံနာခံရန်နှင့် ဘုရားသခင်လုပ်သမျှ မည်သည့်အရာမဆိုသည် မှန်ကန်သည်ဟု ယုံကြည်ရန်ဖြစ်သည်။ သင့်ကိုယ်ပိုင်မျက်လုံးများနှင့် ဝေဖန်ပိုင်းခြားနိုင်စွမ်းတို့ကို မယုံနှင့်။ အကယ်၍ သင်သည် သင့်ကိုယ်ပိုင်ဝေဖန်ပိုင်းခြားနိုင်စွမ်းနှင့် မျက်လုံးများကို အမြဲတမ်း ယုံကြည်ပါက နောင်တွင် ဒုက္ခဖြစ်လိမ့်မည်။ သင်သည် ဘုရားသခင်မဟုတ်ပေ။ သင့်တွင် သမ္မာတရားမရှိပေ။ သင်သည် ဖောက်ပြန်ပျက်စီးသော စိတ်သဘောထားများနှင့် လူတစ်ယောက် ဖြစ်သည်။ သင်သည် အမှားများလုပ်မိနိုင်ပြီး သင်သည် သမ္မာတရားကို နားမလည်သေးပေ။ အကယ်၍ သင်သည် သမ္မာတရားကို နားမလည်ပါက ဘုရားသခင်သည် သင့်ကို ပြစ်တင်ရှုတ်ချသလော။ ဘုရားသခင်က သင့်ကို ပြစ်တင်ရှုတ်ချခြင်း မလုပ်သော်လည်း သင်သည် သမ္မာတရားကို ရှာဖွေရမည်။ ဘုရားသခင်သည် သင့်ကို ရှာဖွေဖို့ အခွင့်အလမ်းနှင့် အချိန်ကို ပေးသည်၊ ပြီးလျှင် သူသည် စောင့်နေသည်။ မည်သည့်အရာကို စောင့်နေသနည်း။ ဤအချိန်အတောအတွင်း သမ္မာတရားကို ရှာဖွေဖို့ သင့်ကို စောင့်နေသည်။ သင်သဘောပေါက်နားလည်ပြီး ကျိုးနွံနာခံသည်နှင့်တစ်ပြိုင်နက် အရာအားလုံးသည် ကောင်းသွားလိမ့်မည်၊ ပြီးလျှင် ဘုရားသခင်သည် ဤသည်ကို အောက်မေ့အမှတ်ရမည်မဟုတ်သကဲ့သို့ သင့်ကို ပြစ်တင်ရှုတ်ချမည်လည်း မဟုတ်ချေ။ သို့ရာတွင် သင်သည် လုပ်နေကျအမှားများကို ဆက်၍ ကျူးလွန်ပါက ထိုအခါတွင် သင်သည် တကယ့်ကို ဆုံးခန်းတိုင်သွားပြီး ရွေးနုတ်၍မရနိုင်လောက်အောင်ပင် ဖြစ်သည်။

ကောက်နုတ်ချက် (၅၇)

ယခုတွင် သင်တို့သည် သင်တို့ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားကို ချင့်ချိန်နိုင်စွမ်းအချို့ ရှိပြီဖြစ်သည်။ ဖောက်ပြန်ပျက်စီးသော မည်သည့်အရာများကို သင်ပုံမှန် ထုတ်ဖော်ပြတတ်ဆဲဖြစ်သည်၊ သမ္မာတရားနှင့်ကွဲလွဲသည့် မည်သည့်အရာများကို သင်လုပ်ဆောင်တတ်ဆဲ ဖြစ်သည်တို့က သင့်အတွက် ရှင်းလင်းလာသည်နှင့် သင်၏ ဖောက်ပြန်ပျက်စီးသော စိတ်သဘောထားကို သန့်စင်ခြင်းက လွယ်ကူသွားလိမ့်မည်။ အမှုအရာများစွာတွင် လူတို့သည် အဘယ်ကြောင့် မိမိတို့ကိုယ်ကို မထိန်းနိုင်သနည်း။ အဘယ်ကြောင့်ဆိုသော် အချိန်ပြည့်၊ ကိစ္စရပ်တိုင်းတွင် ၎င်းတို့သည် ဖောက်ပြန်ပျက်စီးသော ၎င်းတို့စိတ်သဘောထား၏ ထိန်းချုပ်ခြင်းကို ခံရသောကြောင့်ဖြစ်သည်။ ဤအရာသည် အရာရာတွင် ၎င်းတို့ကို ဘောင်ခတ်ပြီး နှောင့်ယှက်၏။ လူအချို့သည် အရာအားလုံးအဆင်ပြေနေသောအခါတွင်လဲကျခြင်းမရှိ၊ သို့မဟုတ် အပျက်သဘောဆောင်ခြင်းတို့ မရှိသည့်အခါတွင် မိမိတို့ကိုယ်ကို ဝိညာဉ်ရင့်ကျက်မှုရှိသည်ဟု အစဉ် ခံစားကြရပြီး၊ ဆိုးယုတ်သော၊ အယောင်ဆောင် ခေါင်းဆောင်တစ်ယောက်၊ သို့မဟုတ် အန္တိခရစ်တစ်ယောက်က ထုတ်ဖော်ခံရပြီး ဖယ်ရှားရှင်းလင်းခံရသောအခါ ယင်းနှင့်ပတ်သက်၍ မည်သည့်အရာမျှ မတွေးကြ။ ၎င်းတို့က “အခြားမည်သူမဆို လဲကျနိုင်သည်။ သို့သော် ကျွန်ုပ်ကမူ ထိုသို့မဟုတ်။ မည်သူမဆို ဘုရားကို မချစ်ခြင်းဖြစ်နိုင်သည်။ သို့သော် ကျွန်ုပ်ကမူ ချစ်၏” ဟူ၍ပင် လူတိုင်းရှေ့တွင် ကြွားဝါလိမ့်မည်။ မည်သည့်ပတ်ဝန်းကျင် သို့မဟုတ် အခြေအနေတွင်မဆို ၎င်းတို့၏ သက်သေခံချက်တွင် ခိုင်မာစွာ ရပ်တည်နိုင်သည်ဟု ၎င်းတို့ထင်မြင်ကြ၏။ ရလဒ်မှာ အဘယ်နည်း။ ၎င်းတို့စမ်းသပ်ခြင်းခံရသောနေ့ရက် ရောက်လာသည့်အခါ ဘုရားသခင်နှင့်ပတ်သက်၍ စောဒကတက်ပြီး ညည်းညူကြတော့သည်။ ဤသည်မှာ ကျရှုံးခြင်း မဟုတ်သလော။ ဤသည်မှာ မှောက်မှားခြင်း မဟုတ်သလော။ မည်သည့်အရာကမျှ လူတို့ကို ၎င်းတို့စမ်းသပ်ခံရချိန်ထက် ပို၍ ထုတ်ဖော်ပြခြင်း မရှိပေ။ လူ၏ အတွင်းအကျဆုံး စိတ်နှလုံးကို ဘုရားသခင်က စိစစ်သည်။ လူတို့သည် အချိန်မရွေး ကြွားဝါပြောဆိုခြင်း မပြုရပေ။ ၎င်းတို့သည် မည်သည့်အရာကို ကြွားဝါပြောဆိုသည်ဖြစ်စေ ထိုနေရာသည် အနှေးနှင့်အမြန်ဆိုသလို ၎င်းတို့မှောက်မှားမည့်နေရာ ဖြစ်သည်။ အခြားလူများက အခြေအနေတစ်ခုခုတွင် မှောက်မှားပြီး ကျရှုံးသည်ကို မြင်သည့်အခါတွင် ၎င်းတို့သည် ယင်းနှင့်ပတ်သက်၍ မည်သည့်အရာမျှ မတွေးကြပေ။ ၎င်းတို့ကိုယ်၌က အမှားအယွင်း မလုပ်မိနိုင်၊ ခိုင်ခိုင်မာမာ ရပ်တည်နိုင်လိမ့်မည်ဟုပင် ထင်ကြသည်။ သို့သော် ၎င်းတို့သည်လည်း အဆုံး၌ အလားတူ အခြေအနေများတွင်ပင် မှောက်မှားပြီး ကျရှုံးကြ၏။ ဤသည်မှာ အဘယ်သို့ ဖြစ်ရသနည်း။ ယင်းမှာ လူများသည် မိမိတို့၏သဘာဝ အနှစ်သာရကို နှံ့နှံ့စပ်စပ် နားမလည်သောကြောင့် ဖြစ်သည်။ ၎င်းတို့၏ ကိုယ်ပိုင်သဘာဝ အနှစ်သာရတို့၏ ပြဿနာအပေါ် သိမြင်မှုသည် လုံလုံလောက်လောက် မနက်ရှိုင်းသောကြောင့် သမ္မာတရားကို လက်တွေ့လုပ်ဆောင်ခြင်းသည် ၎င်းတို့အတွက် အလွန်ပင်ပန်းရသည်။ ဥပမာအနေဖြင့်၊ လူအချို့သည် အလွန်ပင် လှည့်ဖြားတတ်ကာ ၎င်းတို့၏ စကားများနှင့် လုပ်ဆောင်ချက်တို့တွင် မရိုးသားကြသည့်တိုင် ၎င်းတို့၏ဖောက်ပြန်ပျက်စီးသော စိတ်သဘောထား၌ မည်သည့်အရာက အပြင်းထန်ဆုံးဖြစ်သည်ကို ၎င်းတို့အား သင်မေးမြန်းလျှင် ၎င်းတို့က “ကျွန်ုပ်သည် အနည်းငယ် လှည့်ဖြားတတ်သည်” ဟု ပြောကြသည်။ ၎င်းတို့သည် အနည်းငယ် လှည့်ဖြားတတ်သည်ဟုသာ ၎င်းတို့ ပြောသော်လည်း ၎င်းတို့၏သဘာဝကိုယ်၌က လှည့်ဖြားတတ်သည်ဟု ၎င်းတို့မပြောသကဲ့သို့ ၎င်းတို့သည် လှည့်ဖြားတတ်သော လူတစ်ဦးဖြစ်သည်ဟုလည်း ၎င်းတို့မပြောပေ။ ၎င်းတို့၏ ကိုယ်ပိုင်ဖောက်ပြန်ပျက်စီးသော အခြေအနေအပေါ် ၎င်းတို့၏ သိမြင်မှုသည် ထိုမျှ မနက်နဲဘဲ ယင်းကို အလေးအနက် မကြည့်သကဲ့သို့ အခြားသူများကြည့်သကဲ့သို့ နှံ့နှံ့စပ်စပ်လည်း မကြည့်ပေ။ အခြားလူများ၏ အမြင်ရှုထောင့်မှကြည့်လျှင် ဤလူသည် အလွန်လှည့်ဖြားတတ်ပြီး အလွန်မရိုးဖြောင့်ပေ။ ၎င်းပြောသမျှတွင် လှည့်ကွက်ရှိပြီး ၎င်း၏စကားများနှင့် လုပ်ရပ်များသည် မည်သည့်အခါမျှ မရိုးသားချေ။ သို့ရာတွင် ထိုလူသည် မိမိကိုယ်ကို ထိုမျှ နက်ရှိုင်းစွာ မသိနိုင်ပေ။ ၎င်း၌ တိုက်တိုက်ဆိုင်ဆိုင် ရှိနေသည့် မည်သည့်အသိပညာမဆိုသည် အပေါ်ယံမျှသာ ဖြစ်သည်။ ၎င်းပြောဆိုပြီး ပြုမူတိုင်း ၎င်း၏သဘာဝ၌ အစိတ်အပိုင်းအချို့ကို ထုတ်ဖော်သည့်တိုင် ၎င်းက ဤအရာကို သတိမပြုမိပေ။ ၎င်း၏ ဤသို့လုပ်ဆောင်ခြင်းသည် ဖောက်ပြန်ပျက်စီးခြင်းကို ထုတ်ဖော်ပြခြင်း မဟုတ်ဟု ယုံကြည်သည်။ ၎င်းသည် သမ္မာတရားကို လက်တွေ့လုပ်ဆောင်ထားပြီးဖြစ်သည်ဟု ထင်သည်။ သို့သော် စောင့်ကြည့်လေ့လာလျှင် ဤလူသည် အတော်အတန် ကောက်ကျစ်ပြီး လှည့်စားတတ်သည်။ ၎င်း၏ စကားများနှင့် လုပ်ရပ်များသည် အလွန်ပင် မရိုးသားပေ။ ဆိုလိုသည်မှာ လူတို့သည် ၎င်းတို့၏ ကိုယ်ပိုင်သဘာဝနှင့် သက်ဆိုင်သော အလွန်အပေါ်ယံဆန်သည့် သိနားလည်မှု ရှိကြပြီး ဤအရာနှင့် ၎င်းတို့ကို တရားစီရင်ပြီး ထုတ်ဖော်ပြသော ဘုရားသခင်၏ နှုတ်ကပတ်တော်များကြားတွင် ကြီးမားသော ခြားနားချက်တစ်ခု ရှိ၏။ ဤသည်မှာ ဘုရားသခင် ဖော်ထုတ်သောအရာထဲမှ အမှားအယွင်းတစ်ခု မဟုတ်ဘဲ ထိုအစား လူသားများသည် မိမိတို့၏ ကိုယ်ပိုင် သဘာဝနှင့်ပတ်သက်ပြီး လုံလောက်သည့် နက်နဲသော နားလည်မှု မရှိခြင်း ဖြစ်သည်။ လူတို့၌ မိမိတို့ကိုယ်ကို အခြေခံကျသော သို့မဟုတ် ပဓာနကျသော သိနားလည်မှု မရှိကြပေ။ ထိုအစား ၎င်းတို့သည် မိမိတို့၏ လုပ်ဆောင်ချက်များနှင့် အပြင်ပန်းထုတ်ဖော်ချက်များကို သိရှိလာခြင်းအပေါ် အာရုံစိုက်၍ ၎င်းတို့၏စွမ်းအားကို ပေးအပ်ထားကြသည်။ အကယ်၍ လူအချို့က မိမိတို့ကိုယ်ကို သိနားလည်ခြင်းအကြောင်း အနည်းငယ်ကို ရံဖန်ရံခါ ပြောနိုင်လျှင်ပင် ယင်းမှာ သိပ်လေးနက်မည် မဟုတ်ချေ။ အမှုကိစ္စ အမျိုးအစားတစ်ခုခုကို ပြုလုပ်ထားပြီး ဖြစ်သောကြောင့် သို့မဟုတ် အမှုကိစ္စ တစ်ခုခုကို ထုတ်ဖော်ထားပြီးဖြစ်သောကြောင့် သူသည် လူအမျိုးအစားတစ်မျိုးမျိုး ဖြစ်ကြောင်း သို့မဟုတ် သဘာဝအမျိုးအစားတစ်ခုခု ရှိကြောင်းကို မည်သူကမျှ တစ်ခါမျှ တွေးဖူးကြမည် မဟုတ်ပေ။ ဘုရားသခင်သည် လူတို့၏ သဘာဝနှင့် အနှစ်သာရတို့ကို ထုတ်ဖော်ခဲ့ပြီး ဖြစ်သည်၊ သို့သော်လည်း လူတို့နားလည်သည့်အရာမှာ အမှုကိစ္စများကို လုပ်ဆောင်သည့် ၎င်းတို့၏ နည်းလမ်းများနှင့် ၎င်းတို့၏ ပြောပုံဆိုပုံတို့တွင် အားနည်းချက်ရှိပြီး မပြည့်စုံဟူ၍ ဖြစ်၏။ အကျိုးဆက်အနေဖြင့် သမ္မာတရားကို လက်တွေ့လုပ်ဆောင်ရန်မှာ လူတို့အတွက် အတော်အတန် အားသွန်ခွန်စိုက်လုပ်ရသော အလုပ်တစ်ခု ဖြစ်လေသည်။ လူတို့က ၎င်းတို့၏ အမှားများမှာ ၎င်းတို့သဘာဝ၏ ထုတ်ဖော်မှုများ မဟုတ်ဘဲ ပေါ့ပေါ့ဆဆ ထုတ်ဖော်ပြမိသည့် ခေတ္တခဏမျှဖြစ်သော သရုပ်သကန်များသာ ဖြစ်သည်ဟု ထင်ကြသည်။ လူတို့က ဤသို့စဉ်းစားသည့်အခါ မိမိတို့ကိုယ်ကို အမှန်တကယ်သိမြင်ရန် အလွန်ခက်ခဲသည်။ သမ္မာတရားကို နားလည်ပြီး လက်တွေ့လုပ်ဆောင်ရန် အလွန်ခက်ခဲသည်။ အဘယ်ကြောင့်ဆိုသော် ၎င်းတို့သည် သမ္မာတရားကို မသိကြဘဲ သမ္မာတရားကို အလွန်အမင်း မဆာငတ်ကြ၍ ဖြစ်သည်။ သမ္မာတရားကို လက်တွေ့လုပ်ဆောင်သည့်အခါတွင်လည်း ၎င်းတို့သည် စည်းမျဉ်းစည်းကမ်းများကို ဝတ်ကျေတမ်းကျေ နည်းလမ်းဖြင့်သာ လိုက်နာကြ၍ ဖြစ်သည်။ လူတို့က ၎င်းတို့၏ ကိုယ်ပိုင် သဘာဝများမှာ အလွန်ဆိုးရွားသည်ဟု မရှုမြင်ကြချေ၊ ပြီးလျှင် ၎င်းတို့ ဖျက်ဆီးခံရလောက်အောင် သို့မဟုတ် အပြစ်ဒဏ်ပေးခံရလောက်အောင် အတိုင်းအတာအထိ ၎င်းတို့ သိပ်မဆိုးကြဟု ယုံကြည်ကြလေသည်။ သို့တိုင်အောင် ဘုရားသခင်၏ စံနှုန်းများအရ လူတို့သည် အလွန်နက်ရှိုင်းစွာ ဖောက်ပြန်ပျက်စီးနေသည်။ ၎င်းတို့သည် ကယ်တင်ခြင်းစံနှုန်းနှင့် ဝေးကွာနေဆဲ ဖြစ်၏။ အဘယ်ကြောင့်ဆိုသော် လူတို့၌ အပြင်ပန်းတွင် သမ္မာတရားကို မချိုးဖောက်ပုံပေါ်သည့် လုပ်နည်းကိုင်နည်းအချို့မျှသာရှိပြီး အမှန်တကယ်တွင်မူ ၎င်းတို့သည် သမ္မာတရားကို လက်တွေ့မလုပ်ဆောင်ကြဘဲ ဘုရားသခင်ကို မကျိုးနွံမနာခံကြသောကြောင့် ဖြစ်သည်။

လူတို့၏ အပြုအမူ သို့မဟုတ် အနေအထိုင်တွင် ပြောင်းလဲမှုများသည် ၎င်းတို့၏ သဘာဝထဲက ပြောင်းလဲမှုတစ်ခုကို မညွှန်ပြကြပေ။ ဤအရာ မှန်ရသည့်အကြောင်းရင်းမှာ လူတို့၏ အပြုအမူရှိ ပြောင်းလဲမှုများသည် ၎င်းတို့၏ မူလသွင်ပြင်ကို အခြေခံကျကျ မပြောင်းလဲနိုင်ပေ။ ၎င်းတို့၏ သဘာဝကို ပြောင်းလဲရန်မှာ ပို၍ပင် မဖြစ်နိုင်ပေ။ လူတို့သည် သမ္မာတရားကို နားလည်သည့်အခါမှသာ ၎င်းတို့၏ ကိုယ်ပိုင်သဘာဝအနှစ်သာရအပေါ် သိမြင်မှုရှိပြီး သမ္မာတရားကို လက်တွေ့လုပ်ဆောင်နိုင်မှသာ ၎င်းတို့၏ လက်တွေ့လုပ်ဆောင်မှုသည် လုံလုံလောက်လောက် နက်ရှိုင်းလာမည်ဖြစ်ကာ စည်းမျဉ်းစည်းကမ်းတစ်စုံကို လိုက်နာစောင့်ထိန်းခြင်းထက် အခြားအရာတစ်ခု ဖြစ်လာပေမည်။ ယခုအချိန်တွင် သမ္မာတရားကို လူတို့ လက်တွေ့လုပ်ဆောင်သည့်ပုံစံသည် စံနှုန်းမမီဆဲ ဖြစ်သကဲ့သို့ သမ္မာတရားက သတ်မှတ်သည့် အရာအားလုံးကို အပြည့်အဝ မရရှိနိုင်ပေ။ လူတို့သည် သမ္မာတရား တစ်စိတ်တစ်ပိုင်းကိုသာ လက်တွေ့လုပ်ဆောင်ကြပြီး၊ အချို့သော အနေအထားနှင့် အခြေအနေများတွင် ၎င်းတို့ ရှိကြသည့်အခါမှသာ သမ္မာတရားကို အနည်းငယ် လက်တွေ့လုပ်ဆောင်နိုင်သည်။ ၎င်းတို့သည် အခြေအနေအားလုံးနှင့် နေရာအားလုံးတွင် သမ္မာတရားကို လက်တွေ့ လုပ်ဆောင်နိုင်သည်ဆိုသည်မှာ မမှန်ကန်ပေ။ အခါအားလျော်စွာ၊ လူတစ်ဦးသည် ပျော်ရွှင်ပြီး ၎င်းတို့၏ အခြေအနေ ကောင်းမွန်သောအခါ၊ သို့မဟုတ် ၎င်းတို့သည် သူတစ်ပါးတို့နှင့် မိတ်သဟာယဖွဲ့နေပြီး ၎င်းတို့၏ စိတ်နှလုံးတွင် လက်တွေ့လုပ်ဆောင်မှု လမ်းကြောင်းတစ်ခု ရှိသောအခါ ၎င်းတို့သည် သမ္မာတရားနှင့် ကိုက်ညီသောအရာအချို့ကို ခဏတာ လုပ်ဆောင်နိုင်သည်။ သို့သော် အပျက်သဘောဆောင်ပြီး သမ္မာတရားကို မလိုက်စားသူတို့နှင့် နေထိုင်သောအခါတွင်မူ ၎င်းတို့သည် ဤလူများ၏ လွှမ်းမိုးခြင်းကို ခံရသည်။ ၎င်းတို့၏ စိတ်နှလုံးတွင် မိမိတို့၏ လမ်းကြောင်းပျောက်သွားပြီး သမ္မာတရားကို လက်တွေ့လုပ်ဆောင်နိုင်စွမ်း မရှိကြပေ။ ဤသည်မှာ ၎င်းတို့၏ ဝိညာဉ်ရင့်ကျက်မှုက သေးငယ်လွန်းကြောင်း၊ သမ္မာတရားကို ၎င်းတို့ အမှန်တကယ် နားမလည်သေးကြောင်း ပြသည်။ မှန်ကန်သောလူများ၏ လမ်းပြခြင်း၊ ဦးဆောင်ခြင်းကို ခံရလျှင် သမ္မာတရားကို လက်တွေ့လုပ်ဆောင်နိုင်သည့် လူအချို့ရှိကြသည်။ သို့သော် ၎င်းတို့သည် အယောင်ဆောင်ခေါင်းဆောင်၊ သို့မဟုတ် အန္တိခရစ်တစ်ယောက်၏ အထင်အမြင်မှားစေခြင်း၊ နှောင့်ယှက်ခြင်းကို ခံရလျှင် သမ္မာတရားကို လက်တွေ့လုပ်ဆောင်နိုင်စွမ်း မရှိရုံမကဘဲ ၎င်းတို့သည် ထိုလူများနောက်သို့ လိုက်ရန်အတွက်လည်း အထင်အမြင်မှားစေခြင်းခံရတတ်သည်။ ဤသို့သောသူများသည် အန္တရာယ်ကျရောက်နိုင်ဆဲဖြစ်သည် မဟုတ်သလော။ ဤဝိညာဉ်ရင့်ကျက်မှုမျိုးရှိသည့် ဤသို့သော လူတို့သည် အမှုကိစ္စအားလုံးနှင့် အခြေအနေများအားလုံးတွင် သမ္မာတရားကို လက်တွေ့လုပ်ဆောင်နိုင်ရန် မဖြစ်နိုင်ပေ။ သမ္မာတရားကို ၎င်းတို့လက်တွေ့လုပ်ဆောင်သည်ဆိုလျှင်ပင် ယင်းမှာ ၎င်းတို့ စိတ်ကြည်နေသောအခါ၊ သို့မဟုတ် အခြားလူတို့၏ လမ်းပြခြင်းကို ခံရသောအခါတွင်သာ ဖြစ်လိမ့်မည်။ ၎င်းတို့ကို ဦးဆောင်ပေးမည့် ကောင်းမွန်သော သူတစ်ယောက်မရှိပါက တစ်ခါတစ်ရံတွင် ၎င်းတို့သည် သမ္မာတရားအား ချိုးဖောက်သည့် အရာများကို လုပ်ဆောင်နိုင်စွမ်းရှိလိမ့်မည်ဖြစ်ပြီး ဘုရားနှုတ်ကပတ်တော်များမှ သွေဖည်လိမ့်မည်။ ပြီးလျှင် ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် သင်သည် သင်၏ အခြေအနေ အနည်းငယ်ကိုသာ သိမြင်လာပြီး သင်၏ ကိုယ်ပိုင်သဘာဝ အနှစ်သာရကို သိမြင်မှုမရှိသောကြောင့်၊ ပြီးလျှင် ဇာတိပကတိကို ပုန်ကန်ပြီး သမ္မာတရားကို လက်တွေ့လုပ်ဆောင်သည့် ဝိညာဉ်ရင့်ကျက်မှုကို မရရှိသေးသောကြောင့် ဖြစ်သည်။ ဤသို့ဖြင့် သင်သည် အနာဂတ်တွင် အဘယ်အရာအား လုပ်ဆောင်မည်ဆိုသည်ကို ထိန်းချုပ်နိုင်စွမ်း မရှိပေ။ ပြီးလျှင် မည်သည့်အခြေအနေများတွင်မဆို၊ သို့မဟုတ် စမ်းသပ်မှုတွင်မဆို သင်သည် ခိုင်မာစွာ ရပ်တည်နိုင်လိမ့်မည်ဟု အာမမခံနိုင်ပေ။ အခြေအနေတစ်ခုတွင် သင်ရှိပြီး သမ္မာတရားကို လက်တွေ့လုပ်ဆောင်နိုင်ကာ သင် အနည်းငယ် ပြောင်းလဲပုံရသည့် အချိန်များစွာရှိသည့်တိုင် မတူကွဲပြားသော အခြေအနေများတွင် သင်သည် ယင်းကို လက်တွေ့လုပ်ဆောင်နိုင်စွမ်း မရှိချေ။ ဤသည်မှာ မရည်ရွယ်ဘဲ လုပ်မိသောအရာတစ်ခုဖြစ်သည်။ တစ်ခါတစ်ရံ သင်သည် သမ္မာတရားကို လက်တွေ့လုပ်ဆောင်နိုင်ပြီး တစ်ခါတစ်ရံ မလုပ်ဆောင်နိုင်ပေ။ အခိုက်အတန့်တစ်ခုတွင် သင် နားလည်ပြီး၊ နောက်အခိုက်အတန့်တွင် သင် မရှင်းမလင်းဖြစ်၏။ ယခုအချိန်တွင် သင်သည် မကောင်းသည့် မည်သည့်အရာကိုမျှ မလုပ်ဆောင်သော်လည်း အနည်းငယ်အကြာတွင် သင် လုပ်ကောင်းလုပ်လိမ့်မည်။ ဤအရာက သင့်အထဲတွင် ဖောက်ပြန်ပျက်စီးသော အရာများ တည်ရှိနေဆဲဖြစ်သည်ကို သက်သေပြပြီး သင်သည် မိမိကိုယ်ကို အစစ်အမှန် သိရှိနိုင်စွမ်းမရှိပါက ဤအရာများသည် ဖြေရှင်းဖို့ လွယ်ကူလိမ့်မည်မဟုတ်ပေ။ သင်သည် သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားနှင့် သက်ဆိုင်သည့် စေ့စပ်သေချာသော သိနားလည်မှု မရရှိနိုင်ဘဲ၊ ဘုရားသခင်ကို ဆန့်ကျင်သည့် အရာများကို နောက်ဆုံးတွင် လုပ်ဆောင်နိုင်စွမ်းရှိပါက၊ သင်သည် အန္တရာယ်ရှိပေသည်။ သင်သည် သင်၏ သဘာဝကို ရိပ်စားမိနိုင်ပြီး ယင်းကို မုန်းတီးနိုင်ပါက၊ သင်သည် မိမိကိုယ်ကို ထိန်းချုပ်နိုင်လိမ့်မည်၊ မိမိကိုယ်ကို ပုန်ကန်နိုင်လိမ့်မည် ဖြစ်ပြီး သမ္မာတရားကို လက်တွေ့လုပ်ဆောင်နိုင်လိမ့်မည်ဖြစ်သည်။

ယနေ့ခေတ်လူများသည် သမ္မာတရားကို လက်တွေ့လုပ်ဆောင်ခြင်းနှင့် သမ္မာတရားထဲသို့ ဝင်ရောက်ခြင်းတို့ကို ဦးစားမပေးကြပေ။ စကားများနှင့် အယူဝါဒများကို နားလည်ရန်နှင့် ပြောရန်တို့ကိုသာ အာရုံစိုက်ကြသည်။ ယင်းမှာ ၎င်းတို့၏ ကိုယ်ပိုင် စိတ်ပိုင်းဆိုင်ရာ လိုအပ်ချက်များကို ဖြည့်ဆည်းပေးရန်နှင့် ဝမ်းနည်းခြင်း သို့မဟုတ် အပျက်သဘောဆောင်ခြင်းတို့ကို မခံစားရစေရန်အတွက် လုံလောက်သည်ဟု ၎င်းတို့ထင်ကြသည်။ ထိုအချိန်က သမ္မာတရားအပေါ် မိတ်သဟာယဖွဲ့ခြင်း မည်မျှက သင့်ကို အထောက်အကူပြုသည်ဖြစ်စေ နောက်ပိုင်းတွင် သင်သည် သမ္မာတရားကို လက်တွေ့မလုပ်ဆောင်တော့ပေ။ ဤတွင် မည်သည့်ပြဿနာရှိသနည်း။ ယင်းမှာ သမ္မာတရားကို နားလည်ရန် သို့မဟုတ် နားထောင်ရန်ကိုသာ သင်အရေးစိုက်ပြီး သမ္မာတရားကို လက်တွေ့လုပ်ဆောင်ဖို့ကို သင်အာရုံမစိုက်ခြင်းဖြစ်သည်။ သမ္မာတရား ကဏ္ဍတစ်ခုကို မည်သို့လက်တွေ့လုပ်ဆောင်ရမည် သို့မဟုတ် ထိုသမ္မာတရားကဏ္ဍသည် အခြေအနေ မည်မျှနှင့်သက်ဆိုင်နေသည်တို့ကို သင်တို့ထဲမှ တစ်ယောက်ယောက်က အကျဉ်းချုပ်ပြီးပြီလော။ အကျဉ်းမချုပ်ရသေးပေ။ ဤအရာများကို သင်မည်သို့ အကျဉ်းချုပ်နိုင်မည်နည်း။ ဤအရာများကို အကျဉ်းချုပ်ရန် ယင်းတို့ကို သင်ကိုယ်တိုင် တွေ့ကြုံဖူးရမည်။ စကားများနှင့် အယူဝါဒများ အနည်းငယ်အပေါ်တွင် မိတ်သဟာယ ဖွဲ့ရုံသက်သက်သည် အသုံးမဝင်ပေ။ သမ္မာတရားကို လက်တွေ့လုပ်ဆောင်ရန် စိတ်မဝင်စားခြင်းသည် လူသား၏ အခက်အခဲများအားလုံးထဲတွင် အကြီးဆုံးဖြစ်သည်။ လူတစ်ယောက်က သမ္မာတရားကို လက်တွေ့လုပ်ဆောင်နိုင်ခြင်း ရှိမရှိဆိုသည်မှာ ၎င်း၏ လိုက်စားမှုများအပေါ်တွင် မူတည်သည်။ လူအချို့သည် ဧဝံဂေလိတရားကို ဖြန့်ရန်အလို့ငှာ မိမိတို့ကိုယ်ကို သမ္မာတရားဖြင့် ပြင်ဆင်ကြသည်။ အခြားလူများက သူတစ်ပါးတို့ကို သမ္မာတရားအကြောင်း ပြောပြီး ကြွားဝါရန်အလို့ငှာ မိမိတို့ကိုယ်ကို သမ္မာတရားဖြင့် ပြင်ဆင်ကြသည်။ သမ္မာတရားကို လက်တွေ့လုပ်ဆောင်ပြီး မိမိတို့ကိုယ်ကို ပြောင်းလဲရန် မဟုတ်ပေ။ ဤအရာများကို အရေးစိုက်သည့်လူများသည် သမ္မာတရားကို လက်တွေ့လုပ်ဆောင်ရန် ရုန်းကန်ကြရသည်။ ဤသည်မှာ လူသား၏အခက်အခဲများထဲမှ နောက်တစ်ခုဖြစ်သည်။ လူအချို့က “ကျွန်ုပ်သည် ယခု သမ္မာတရားအချို့ကို လက်တွေ့လုပ်ဆောင်နိုင်စွမ်း ရှိသည်ဟု ထင်သည်၊ ကျွန်ုပ်သည် မည်သည့် သမ္မာတရားကိုမျှ လုံးဝ လက်တွေ့လုပ်ဆောင်နိုင်စွမ်း မရှိသည့်အလား မဟုတ်ပေ။ အခြေအနေအချို့တွင် ကျွန်ုပ်သည် သမ္မာတရားနှင့်အညီ လုပ်ဆောင်နိုင်သည်၊ ဆိုလိုသည်မှာ ကျွန်ုပ်သည် သမ္မာတရားကို လက်တွေ့လုပ်ဆောင်ပြီး သမ္မာတရားရှိသူ တစ်ဦးအဖြစ် မှတ်ယူ၍ရသည်” ဟု ဆိုကြသည်။ ယခင်က သို့မဟုတ် ဘုရားသခင်ကို သင် ပထမဦးဆုံး ယုံကြည်ခဲ့သည့်အချိန်နှင့် နှိုင်းယှဉ်ပါက သင်၏အခြေအနေ အနည်းငယ် ပြောင်းလဲပြီးဖြစ်သည်။ အတိတ်တွင် သင်သည် မည်သည့်အရာကိုမျှ သိနားလည်ခဲ့ခြင်း မရှိသကဲ့သို့၊ သမ္မာတရားက မည်သည့်အရာဖြစ်သည် သို့မဟုတ် ဖောက်ပြန်ပျက်စီးသော စိတ်သဘောထားက မည်သည့်အရာ ဖြစ်သည်ကို သိခဲ့ခြင်း မရှိပေ။ ယခုအခါ သင်သည် ယင်းတို့နှင့်ပတ်သက်၍ အချို့အရာများကို သိလာပြီးဖြစ်ကာ နည်းလမ်းကောင်းအချို့ကို ရှိသော်လည်း ဤသည်မှာ ပြောင်းလဲပြီးဖြစ်သည့် သင်၏ အစိတ်အပိုင်းလေးတစ်ခုသာ ဖြစ်သည်။ သင်သည် သင်၏ သဘာဝ ပါဝင်သည့် ပိုကြီးမားပြီး နက်ရှိုင်းသော သမ္မာတရားများကို လက်တွေ့လုပ်ဆောင်နိုင်ခြင်း မရှိသောကြောင့် ယင်းမှာ သင်၏ စိတ်သဘောထားနှင့်သက်ဆိုင်သည့် စစ်မှန်သော ပြောင်းလဲမှုတစ်ခု မဟုတ်ပေ။ သင်၏ အတိတ်နှင့်မတူသည်မှာ သင်သည် အတော်အတန် ဧကန်အမှန် ပြောင်းလဲပြီးဖြစ်သော်လည်း၊ ဤပြောင်းလဲမှုမှာ သင်၏ လူ့သဘာဝထဲက သေးငယ်သော ပြောင်းလဲမှုတစ်ခုသာ ဖြစ်သည်။ စိတ်သဘောထား ပြောင်းလဲမှုနှင့် နှိုင်းဆသည့်အခါ၊ သင်သည် စံချိန်မမီပေ။ ယင်းမှာ သင်သည် သမ္မာတရားကို လက်တွေ့လုပ်ဆောင်ခြင်းအတွက် အောင်မြင်ဖြစ်မြောက်မှု မရှိသေးခြင်း ဖြစ်သည်။ တစ်ခါတစ်ရံတွင် လူများသည် ၎င်းတို့ အပျက်သဘောဆောင်မနေဘဲ စွမ်းအားရှိနေသော အခြေအနေတစ်ရပ်တွင် ရှိနေကြသော်လည်း ၎င်းတို့တွင် သမ္မာတရားကို သိရန်နှင့် လက်တွေ့လုပ်ဆောင်ရန်အတွက် လမ်းကြောင်း မရှိ၊ သမ္မာတရားကို မည်သို့လက်တွေ့လုပ်ဆောင်ရမည်ကို သိအောင်လုပ်ရာတွင် ၎င်းတို့စိတ်မဝင်စားကြဟု ခံစားမိကြသည်။ ဤသည်မှာ မည်သို့ဖြစ်ရသနည်း။ တစ်ခါတစ်ရံတွင် သင်သည် လမ်းကြောင်းကို နားလည်သဘောပေါက်နိုင်ခြင်း မရှိသောကြောင့် စည်းမျဉ်းစည်းကမ်းများကို လိုက်နာရုံသာ လိုက်နာပြီး သင်က သမ္မာတရားကို လက်တွေ့လုပ်ဆောင်နေသည်ဟု ထင်သည်။ ရလဒ်အနေဖြင့် သင့်အခက်အခဲများကို ဖြေရှင်းရန် သင်မတတ်နိုင်သေးပေ။ သင့်စိတ်နှလုံးထဲတွင် သင်က သမ္မာတရားကို လက်တွေ့လုပ်ဆောင်နေပြီး သင်၏ သစ္စာစောင့်သိမှုကို ပြနေသည်ဟု သင်ခံစားရသည်။ ထို့ပြင် ပြဿနာများက အဘယ်ကြောင့် ပေါ်လာနေသေးသနည်းဟု သင်စူးစမ်းမိသည်။ ဤသည်မှာ သင်သည် သင်၏ စေတနာကောင်းများအရ ပြုမူနေခြင်းနှင့် သင်၏ကိုယ်ပိုင် ခံစားချက်များအရ အားထုတ်ကြိုးပမ်းမှုများကို သုံးပြီး ပြုမူနေခြင်းကြောင့်ဖြစ်သည်။ ဘုရားသခင်၏ရည်ရွယ်ချက်များကို သင်မရှာဖွေပေ၊ သင်သည် သမ္မာတရား၏ သတ်မှတ်ချက်များအတိုင်း မပြုမူပေ သို့မဟုတ် စည်းမျဉ်းများကို မလိုက်နာပေ။ ရလဒ်အနေဖြင့် သင်သည် ဘုရားသခင်၏စံနှုန်းများအောက် အဝေးကြီးတွင် ရှိနေသည်ဟု သင်အမြဲခံစားရသည်။ သင့်စိတ်နှလုံးက မသက်မသာ ခံစားရသည်။ ပြီးလျှင် သတိပင်မထားလိုက်မိဘဲ သင် အပျက်သဘောဆောင်လာသည်။ လူတစ်ဦးတစ်ယောက်ချင်းစီ၏ ခံစားချက်များအရ လိုအင်ဆန္ဒများသည်လည်းကောင်း၊ ခံစားချက်များအရ အားထုတ်ကြိုးပမ်းမှုများသည်လည်းကောင်း သမ္မာတရား၏ သတ်မှတ်ချက်များနှင့်အကွာကြီး ကွာခြားနေလေသည်။ ၎င်းတို့သည် သဘာဝအားဖြင့်လည်း ကွဲပြားသည်။ လူများ၏ အပြင်ပန်းချဉ်းကပ်မှုများက သမ္မာတရားကို အစားမထိုးနိုင်ပေ။ ပြီးလျှင် ယင်းတို့ကို ဘုရားသခင်၏ လိုအင်ဆန္ဒများနှင့်အညီ အပြည့်အဝ မလုပ်ဆောင်ပေ။ စင်စစ်တွင် သမ္မာတရားသည် ဘုရားသခင်၏ ရည်ရွယ်ချက်များ၏ စစ်မှန်သော ဖော်ပြချက်ဖြစ်သည်။ “ငါသည် ဆင်းရဲဒုက္ခများစွာခံပြီး အဖိုးအခပေးခဲ့သည်။ ဧဝံဂေလိတရားဟောပြောရင်း တစ်နေ့လုံး ငါ အလုပ်များနေသည်။ ငါက သမ္မာတရားကို လက်တွေ့မလုပ်ဆောင်ဟု ကိုယ်တော်က အဘယ်သို့များ ပြောနိုင်သနည်း” ဟု ဧဝံဂေလိတရားကို ဖြန့်သောလူအချို့က တွေးသည်။ သို့ဆိုလျှင် သင့်အား ငါမေးမည်။ သင့်စိတ်နှလုံးထဲတွင် သမ္မာတရား မည်မျှကို ကိုင်စွဲထားသနည်း။ ဧဝံဂေလိတရားကို သင်ဟောပြောနေသောအခါ သမ္မာတရားနှင့်ညီသည့်အရာ မည်မျှကို သင်လုပ်ဆောင်သနည်း။ ဘုရားသခင်၏ ရည်ရွယ်ချက်များကို သင်နားလည်သလော။ သင်သည် အမှုကိစ္စများကို လုပ်ဆောင်နေရုံသာ ဖြစ်သလော သို့မဟုတ် သမ္မာတရားကို လက်တွေ့လုပ်ဆောင်နေခြင်း ဖြစ်သလောဆိုသည်ကို သင်ကိုယ်တိုင်ပင် မပြောနိုင်ပေ၊ အဘယ်ကြောင့်ဆိုသော် ဘုရားသခင် စိတ်ကျေနပ်စေရန်နှင့် ဘုရားသခင်က မျက်နှာသာပေးခြင်းကို ခံရရန်အတွက် သင့်လုပ်ရပ်များကို သုံးခြင်းတွင်သာ သင်အာရုံစိုက်နေသောကြောင့်ဖြစ်သည်။ ပြီးလျှင် သင့်ကိုယ်သင် အကဲဖြတ်ရန် “အရာတိုင်းတွင် သမ္မာတရားနှင့် ကိုက်ညီစေရန်အလို့ငှာ ဘုရားသခင်၏ ရည်ရွယ်ချက်များကို ရှာဖွေခြင်းဖြင့် သူ့ကို စိတ်ကျေနပ်စေခြင်း” ဟူသည့် စံနှုန်းကို သင်အသုံးမပြုပေ။ သမ္မာတရားကို သင်လက်တွေ့လုပ်ဆောင်နေသည်ဟု သင်ပြောလျှင် ဤကာလအတွင်း သင်၏စိတ်သဘောထားက မည်မျှပြောင်းလဲသွားသနည်း။ ဘုရားသခင်အပေါ် သင်၏ချစ်ခြင်းက မည်မျှတိုးပွားလာသနည်း။ ဤနည်းအတိုင်း သင့်ကိုယ်သင် အကဲဖြတ်ခြင်းဖြင့် သင်သမ္မာတရားကို လက်တွေ့လုပ်ဆောင်နေခြင်း ရှိမရှိဆိုသည့်အပေါ်တွင် သင့်စိတ်နှလုံး ရှင်းလင်းသွားလိမ့်မည်။

ကောက်နုတ်ချက် (၅၈)

စိတ်သဘောထား အပြောင်းအလဲများအကြောင်း သင်တို့ ဘာသိသနည်း။ စိတ်သဘောထား အပြောင်းအလဲများနှင့် အပြုအမူအပြောင်းအလဲများသည် အနှစ်သာရအားဖြင့် ကွဲပြားပြီး လက်တွေ့လုပ်ဆောင်မှု အပြောင်းအလဲများနှင့်လည်း ကွဲပြားသည်၊ ၎င်းတို့အားလုံးသည် အနှစ်သာရအားဖြင့် ကွဲပြားကြသည်။ လူအများစုသည် ဘုရားသခင်အပေါ် ၎င်းတို့၏ ယုံကြည်ခြင်း၌ အပြုအမူအပေါ် အထူးအသားပေးကြသည်၊ ယင်း၏ရလဒ်ကြောင့် ၎င်းတို့၏ အပြုအမူ၌ အချို့သော အပြောင်းအလဲများ ဖြစ်ပေါ်လေသည်။ ဘုရားသခင်ကို ၎င်းတို့ စတင် ယုံကြည်ပြီးသည့်နောက်၊ ၎င်းတို့သည် ဆေးလိပ်သောက်ခြင်းနှင့် အရက်သောက်ခြင်း မရှိတော့သကဲ့သို့ ဆုံးရှုံးမှုတစ်ခု ခံစားရချိန်တွင် သည်းခံမှုကျင့်သုံးဖို့ ပိုနှစ်သက်လျက် အခြားသူများနှင့် မဖက်ပြိုင်တော့ချေ။ အပြုအမူဆိုင်ရာ ပြောင်းလဲမှုအချို့ကို ၎င်းတို့ ကြုံရသည်။ လူအချို့က ဘုရားသခင်ကို ၎င်းတို့ ယုံကြည်သည်နှင့်တစ်ပြိုင်နက် ဘုရားနှုတ်ကပတ်တော်ကို ဖတ်ရွတ်ခြင်းအားဖြင့် သမ္မာတရားကို နားလည်သည်ဟု ခံစားကြရသည်၊ ၎င်းတို့သည် သန့်ရှင်းသော ဝိညာဉ်တော်၏ အလုပ်ကို တွေ့ကြုံပြီးဖြစ်ကာ ၎င်းတို့ကို အထူးသဖြင့် စိတ်အားထက်သန်စေလျက် မိမိတို့စိတ်နှလုံးတွင် စစ်မှန်သော မွေ့လျော်မှုရှိကြသည်။ ၎င်းတို့မစွန့်လွှတ်နိုင်သော၊ သို့မဟုတ် ဒုက္ခဆင်းရဲမခံနိုင်သောအရာ တစ်စုံတစ်ခုမျှ မရှိပေ။ သို့သော် ရှစ်နှစ်၊ ဆယ်နှစ် သို့မဟုတ် အနှစ်နှစ်ဆယ်၊ သို့မဟုတ် အနှစ်သုံးဆယ်ပင် ယုံကြည်ပြီးသည့်နောက်တွင် ၎င်းတို့၏ အသက်စိတ်သဘောထားများ၌ အပြောင်းအလဲ မရှိခဲ့သောကြောင့် ၎င်းတို့သည် ဒုံရင်းအခြေအနေ ပြန်ဆိုက်ရောက်ခြင်းဖြင့် အဆုံးသတ်ကြသည်။ ၎င်းတို့၏ မာနထောင်လွှားခြင်းနှင့် စိတ်ကြီးဝင်ခြင်းတို့ တိုး၍ သိသာလာသည်။ ၎င်းတို့သည် အာဏာနှင့် အကျိုးအမြတ်အတွက် စတင် ပြိုင်ဆိုင်လာကြသည်၊ ၎င်းတို့သည် အသင်းတော်၏ငွေကို တပ်မက်ကြသည်၊ ၎င်းတို့သည် ဘုရားအိမ်တော်ကို အခွင့်အရေးယူသူများကို မနာလိုဖြစ်ကြသည်။ ဘုရားအိမ်တော်အတွင်းရှိ ကပ်ပါးကောင်များနှင့် အဖျက်ကောင်များဖြစ်လာကြပြီး၊ အချို့မှာ အယောင်ဆောင် ခေါင်းဆောင်များနှင့် အန္တိခရစ်များအဖြစ်ပင် ထုတ်ဖော်ခံရကာ ဖယ်ရှားရှင်းလင်းခြင်းခံရလေသည်။ ပြီးလျှင် ဤအချက်အလက်များသည် မည်သည့်အရာကို သက်သေပြသနည်း။ အပြုအမူဆိုင်ရာ အပြောင်းအလဲများမျှသည် ရေရှည်မတည်တံ့ပေ။ အကယ်၍ လူတို့၏ အသက်စိတ်သဘောထားများ၌ ပြောင်းလဲခြင်း မရှိပါက၊ ၎င်းတို့၏ စရိုက်မှန်များကို အနှေးနှင့်အမြန် ပြသလိမ့်မည်။ ဤသည်မှာ အဘယ်ကြောင့်ဆိုသော် အပြုအမူ ပြောင်းလဲမှုများ၏ အရင်းအမြစ်မှာ စိတ်အားထက်သန်မှု ဖြစ်ပြီး ထိုအချိန်က သန့်ရှင်းသောဝိညာဉ်တော်၏ အမှုတစ်ခုခုနှင့် ပူးတွဲထားသောကြောင့် ၎င်းတို့အတွက် အချိန်ခဏတာ စိတ်အားထက်သန်လာရန်၊ သို့မဟုတ် စေတနာကောင်း ထားရှိရန်မှာ အလွန့်အလွန် လွယ်ကူသည်။ “ကောင်းသောအရာတစ်ခုလုပ်ရန် လွယ်သည်၊ ခက်ခဲသည်မှာ ကောင်းသောအရာများကို ရာသက်ပန်ပြုရန်ပင် ဖြစ်သည်” ဟု ဘာသာတရားမရှိသူများ ပြောသကဲ့သို့ပင် ဖြစ်သည်။ လူတို့သည် အဘယ်ကြောင့် ၎င်းတို့၏ ဘဝတစ်ခုလုံးတစ်လျှောက် ကောင်းသောအရာများကို ပြုနိုင်စွမ်းမရှိကြသနည်း။ အကြောင်းမှာ လူများသည် သဘာဝအားဖြင့် ကောက်ကျစ်ကြသည်၊ တစ်ကိုယ်ကောင်းဆန်ပြီး ဖောက်ပြန်ပျက်စီးကြသည်။ အကြင်မည်သူ၏အပြုအမူကို ၎င်း၏သဘာဝက စီမံညွှန်ကြားပေသည်။ အကြင်သူ၏သဘာဝမှာ မည်သည့်အရာဖြစ်ပါစေ ထိုလူ ထုတ်ဖော်ပြသည့် အပြုအမူလည်း ထိုနည်းအတိုင်းပင်ဖြစ်ပြီး သဘာဝအလျောက် ထုတ်ဖော်သောအရာသည်သာ လူတစ်ဦး၏ သဘာဝကို ကိုယ်စားပြုသည်။ အတုအယောင်ဖြစ်သော အရာများမှာ ကြာရှည်မတည်နိုင်ပေ။ ဘုရားသခင်သည် လူသားကို ကယ်တင်ရန် အမှုပြုသောအခါ လူသားကို ကောင်းသောအပြုအမူဖြင့် ဆင်မြန်းရန် မဟုတ်ပေ။ ဘုရားသခင်၏အမှု၏ ရည်ရွယ်ချက်မှာ လူတို့၏ စိတ်သဘောထားများကို အသွင်ပြောင်းလဲရန်၊ ၎င်းတို့ကို အသစ်သောလူအဖြစ် တစ်ဖန်ပြန်မွေးဖွားစေရန် ဖြစ်သည်။ လူသားအပေါ် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းများအားလုံးက လူသားအနေဖြင့် ဘုရားသခင်အပေါ် အကြွင်းမဲ့ ကျိုးနွံနာခံခြင်းနှင့် သစ္စာစောင့်သိခြင်းတို့ကို စွမ်းဆောင်ရရှိနိုင်ဖို့အလို့ငှာနှင့်၊ သူ့ကို ပုံမှန် ကိုးကွယ်လာကြဖို့အလို့ငှာ သူ၏စိတ်သဘောထားကို ပြောင်းလဲရန် အသုံးတော်ခံဖို့ ဖြစ်သည်။ ဤသည်မှာ ဘုရားသခင်၏အမှု၏ ရည်ရွယ်ချက်ဖြစ်သည်။ ကောင်းမွန်စွာ ပြုမူခြင်းသည် ခရစ်တော်နှင့် သဟဇာတဖြစ်ခြင်းနှင့် တူညီဖို့မဆိုထားနှင့်၊ ဘုရားသခင်ကို ကျိုးနွံနာခံခြင်းနှင့်ပင် မတူညီပေ။ အပြုအမူ အပြောင်းအလဲများသည် အယူဝါဒအပေါ် အခြေခံပြီး စိတ်အားထက်သန်မှုမှ ပေါ်ပေါက်လာခြင်းဖြစ်သည်၊ ၎င်းတို့သည် သန့်ရှင်းသောဝိညာဉ်တော်၏ လမ်းပြခြင်းအပေါ် အခြေတည်ဖို့ မဆိုထားနှင့်၊ ဘုရားသခင်အကြောင်း စစ်မှန်သောအသိ၊ သို့မဟုတ် သမ္မာတရားကို အခြေခံထားခြင်း မဟုတ်ပေ။ လူတို့လုပ်သော အရာအချို့တို့သည် သန့်ရှင်းသောဝိညာဉ်တော်၏ ဉာဏ်အလင်းပေးခြင်းနှင့် လမ်းပြခြင်းတို့ကို ခံရသည့် အချိန်များရှိသော်လည်း ဤသည်မှာ ၎င်းတို့ ဘဝ၏ ထုတ်ဖော်ချက်တစ်ခု မဟုတ်ပေ။ သမ္မာတရား စစ်မှန်မှုများထဲသို့ ၎င်းတို့ မဝင်ရောက်ရသေးသကဲ့သို့ ၎င်းတို့၏ အသက်စိတ်သဘောထား လုံးဝ မပြောင်းလဲသေးပေ။ လူတစ်ဦး၏ အပြုအမူ မည်မျှ ကောင်းသည်ဖြစ်စေ၊ ဘုရားကို ၎င်းတို့ကျိုးနွံနာခံသည်၊ သို့မဟုတ် သမ္မာတရားကို လက်တွေ့လုပ်ဆောင်သည်ကို သက်သေမပြပေ။ အပြုအမူဆိုင်ရာ အပြောင်းအလဲများက အသက်စိတ်သဘောထားထဲမှ အပြောင်းအလဲများကို ကိုယ်စားမပြုသကဲ့သို့ ဘဝ၏ ထုတ်ဖော်ချက်များအဖြစ် မှတ်ယူ၍မရပေ။ ထို့ကြောင့် လူအချို့ သူတို့စိတ်အားထက်သန်နေသော ကာလများအတွင်း အသင်းတော်အတွက် တစ်စုံတစ်ခု လုပ်နိုင်ကြောင်းနှင့် အချို့သော အရာများကိုပင် စွန့်လွှတ်နိုင်ကြောင်းကို သင်တို့ မြင်သောအခါ သူတို့ကို ချီးမမွမ်းနှင့်၊ သို့မဟုတ် မမြှောက်ပင့်နှင့်။ သူတို့သည် သမ္မာတရားစစ်မှန်မှုကို ပိုင်ဆိုင်သောလူများ သို့မဟုတ် ဘုရားသခင်ကို ချစ်သောလူများဖြစ်ကြသည်ဟု မပြောနှင့်။ ထိုသို့ပြောခြင်းသည် မှားယွင်းသည်၊ ဆုံးဖြတ်ချက်လွဲမှားစေပြီး သူတို့အတွက် ထိခိုက်နစ်နာစေသည်။ သို့သော် သူတို့၏ စိတ်အားထက်သန်မှုကိုလည်း မလျော့ပါးစေနှင့်၊ သမ္မာတရားနှင့် အသက်လိုက်စားခြင်း လမ်းကြောင်းတို့ဆီသို့ သူတို့ကို လမ်းပြရုံသာပြလော့။ မကြာခဏ စိတ်အားထက်သန်သူများတွင် များသောအားဖြင့် တိုးတက်လိုသည့်စိတ်ဆန္ဒနှင့် စိတ်ဓာတ်ကြံ့ခိုင်မှုတို့ ရှိကြသည်။ သူတို့အများစုသည် သမ္မာတရားကို တောင့်တကြပြီး ဘုရားသခင်က ကြိုတင်ပြဋ္ဌာန်း၍ ရွေးချယ်ထားကြသူများဖြစ်ကြသည်။ အဓိကအားဖြင့် ဘုရားသခင်အတွက် စိတ်လိုလက်ရ အသုံးတော်ခံလိုသည့် အားမာန်တက်ကြွသော စိတ်နှလုံးတစ်ခုရှိသူများသည် ဘုရားသခင်အပေါ် စစ်မှန်သော ယုံကြည်သူများဖြစ်ကြသည်။ ဘုရားသခင်အတွက် အသုံးခံရာတွင် မစစ်မှန်သူများနှင့် သူတို့၏တာဝန်ကို လုပ်ဖို့ စိတ်မပါသူများသည် ဘုရားသခင်အပေါ် စစ်မှန်သော ယုံကြည်သူများ မဟုတ်ကြပေ။ မိမိတို့၏ ယုံကြည်မှုတွင် ဟက်ဟက်ပက်ပက် မရှိဘဲ အလွယ်တကူ အပျက်သဘောဆောင်တတ်သူများသည် ခိုင်မာစွာ မရပ်တည်နိုင်ကြပေ။ အခက်အခဲအနည်းငယ်ကို ကြုံတွေ့ရသောအခါ သူတို့ နောက်ဆုတ်ကြသည်၊ ဖိနှိပ်မှုနှင့် အတိဒုက္ခတို့ကို ကြုံရသောအခါ သူတို့သည် ထွက်ပြေးပြီး သူတို့၏ယုံကြည်ချက်ကို စွန့်လွှတ်လိုက်ကြသည်။ ယုံကြည်မှုနှင့် စိတ်အားထက်သန်မှု ကြီးစွာရှိသောသူတို့သည်သာ အချိန်ကြာမြင့်စွာ မဆုတ်မနစ် လုံ့လထုတ်နိုင်သည်၊ ပြဿနာများကို ဖြေရှင်းရန် သမ္မာတရားကို ရှာဖွေနိုင်သည်၊ ပြီးလျှင် ဘုရားသခင်ကို ယုံကြည်ခြင်း လမ်းကြောင်းမှန်ပေါ်သို့ တဖြည်းဖြည်း ဝင်ရောက်လာနိုင်သည်။ သို့သော် ယုံကြည်ချက်နည်းပြီး စိတ်အားထက်သန်မှု ကင်းမဲ့သောသူတို့သည် အဆုံးအထိ ဘုရားသခင်နောက်သို့ လိုက်ဖို့ ခဲယဉ်းကြောင်း တွေ့ရသည်။

လူတစ်ဦးသည် အပြုအမူကောင်းများစွာ ရှိပါက သမ္မာတရား စစ်မှန်မှုများ ပိုင်ဆိုင်သည်ဟု မဆိုလိုပေ။ သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းများအတိုင်း ဆောင်ရွက်ခြင်းအားဖြင့်သာ သမ္မာတရား စစ်မှန်မှုကို သင် ပိုင်ဆိုင်နိုင်သည်။ ဘုရားကို ကြောက်ရွံ့ခြင်းနှင့် မကောင်းမှု ရှောင်ကြဉ်ခြင်းအားဖြင့်သာ သမ္မာတရား စစ်မှန်မှုများကို သင် ပိုင်ဆိုင်နိုင်သည်။ လူအချို့သည် စိတ်ထက်သန်မှုရှိသည်၊ အယူဝါဒကို ပြောဆိုနိုင်သည်၊ စည်းမျဉ်းစည်းကမ်းများကို လိုက်လျှောက်နိုင်ပြီး ကောင်းမှုများစွာ လုပ်ဆောင်နိုင်သော်လည်း ၎င်းတို့အကြောင်း ပြော၍ရနိုင်သမျှမှာ လူ့သဘာဝ အနည်းငယ် ပိုင်ဆိုင်သည်ဟူ၍ ဖြစ်သည်။ အယူဝါဒပြောဆိုနိုင်ပြီး စည်းမျဉ်းစည်းကမ်းများကို အစဉ်လိုက်နာသူများသည် သမ္မာတရားကို သေချာပေါက် လက်တွေ့မလုပ်ဆောင်နိုင်ချေ။ ၎င်းတို့ပြောသည့်အရာသည် မှန်ကန်ပြီး၊ ပြဿနာများ ကင်းရှင်းပုံရသော်လည်း၊ သမ္မာတရား၏ အနှစ်သာရနှင့် စပ်လျဉ်းသည့် ကိစ္စရပ်များတွင် မည်သည့်အရာမျှ ပြောစရာ မရှိကြချေ။ ထို့ကြောင့် တစ်စုံတစ်ဦးက အယူဝါဒကို မည်မျှပြောဆိုနိုင်သည်ဖြစ်စေ၊ သမ္မာတရားကို ၎င်းတို့နားလည်သည်ဟု မဆိုလိုသကဲ့သို့၊ အယူဝါဒမည်မျှ နားလည်သည်ဖြစ်စေ၊ မည်သည့်ပြဿနာကိုမျှ ၎င်းတို့ မဖြေရှင်းနိုင်ပေ။ ဘာသာရေး အယူအဆသမားအားလုံးက ကျမ်းစာကို ရှင်းပြနိုင်သော်လည်း၊ အဆုံးတွင်၊ ဘုရားသခင် ဖော်ပြသည့် သမ္မာတရား အလုံးစုံကို ၎င်းတို့ လက်မခံသောကြောင့် အားလုံးကျရှုံးကြသည်။ မိမိတို့၏ စိတ်သဘောထားများ၌ ပြောင်းလဲခြင်းကို တွေ့ကြုံပြီးသော လူများမှာ ကွဲပြားသည်။ ၎င်းတို့သည် သမ္မာတရားကို နားလည်ကြပြီး ၎င်းတို့သည် ကိစ္စအားလုံးကို သိမြင်တတ်ကြသည်၊ ၎င်းတို့သည် ဘုရားသခင်၏ ရည်ရွယ်ချက်များနှင့် အညီ မည်ကဲ့သို့ လုပ်ဆောင်ရမည်၊ သမ္မာတရား စည်းမျဉ်းများနှင့်အညီ မည်ကဲ့သို့ လုပ်ဆောင်ရမည်ဆိုသည်နှင့် ဘုရားသခင် ကျေနပ်စေရန် မည်ကဲ့သို့ လုပ်ဆောင်ရမည်ဆိုသည်တို့ကို သိကြပြီး ၎င်းတို့ ထုတ်ဖော်ပြသော ဖောက်ပြန်ပျက်စီးခြင်း သဘာဝကို နားလည်ကြသည်။ ၎င်းတို့၏ အတွေးအခေါ်များနှင့် အယူအဆများ ထုတ်ဖော်ခြင်း ခံရသောအခါ ၎င်းတို့သည် သိမြင်နိုင်ပြီး လူ့ဇာတိကို ပုန်ကန်နိုင်စွမ်းရှိကြသည်။ ဤသည်မှာ စိတ်သဘောထား အပြောင်းအလဲတစ်ခု ပေါ်လွင်ထင်ရှားသည့်ပုံပင် ဖြစ်သည်။ စိတ်သဘောထား၌ အပြောင်းအလဲတစ်ခုကို ကြုံရပြီးဖြစ်သည့် လူများနှင့်ပတ်သက်သည့် အဓိကသရုပ်သကန်မှာ ၎င်းတို့သည် သမ္မာတရားကို ရှင်းရှင်းလင်းလင်း နားလည်လာကြပြီး အမှုအရာများကို လုပ်ဆောင်သည့်အခါ ၎င်းတို့သည် သမ္မာတရားကို အတော်အတန် တိကျမှန်ကန်မှုဖြင့် လက်တွေ့လုပ်ဆောင်ကြပြီး ဖောက်ပြန်ပျက်စီးခြင်းကို မကြာခဏ ထုတ်ဖော်မပြကြချေ။ ယေဘုယျအားဖြင့် မိမိတို့၏စိတ်သဘောထားများ ပြောင်းလဲပြီးသော သူများသည် အထူးသဖြင့် ယုတ္တိတန်ပြီး ထိုးထွင်းသိမြင်တတ်သည်ဟု ထင်ရကာ သမ္မာတရားကို ၎င်းတို့ သိနားလည်ခြင်းကြောင့် မိမိကိုယ်ကို မှန်ကန်သည်ဟု မှတ်ယူခြင်း သို့မဟုတ် မာနထောင်လွှားခြင်းတို့ကို များစွာ ထုတ်ဖော်မပြကြချေ။ ၎င်းတို့သည် ၎င်းတို့အထဲတွင် ထုတ်ဖော်ထားသော ဖောက်ပြန်ပျက်စီးမှုများစွာကို ရိပ်မိကာ သိမြင်နိုင်ကြသည်၊ ထို့ကြောင့် ၎င်းတို့သည် မာနထောင်လွှားလာခြင်း မဖြစ်ပေါ်စေကြပေ။ မည်သည့်နေရာကို ၎င်းတို့ ယူသင့်ပြီး ကျိုးကြောင်းဆီလျော်သည့် မည်သည့်အရာများကို ၎င်းတို့ လုပ်ဆောင်သင့်ကြောင်း၊ မည်ကဲ့သို့ တာဝန်သိတတ်ရမည် ဖြစ်ကြောင်း၊ မည်သည့် အရာကို ပြောရမည်နှင့် မပြောရမည်ဖြစ်ကြောင်းကိုသာမက မည်သူ့ကို မည်သည့် အရာကို ပြောရပြီး မည်သည့်အရာကို လုပ်ဆောင်ရမည်နှင့်ပတ်သက်၍ ၎င်းတို့၌ ချင့်ချိန်တတ်သော နားလည်သဘောပေါက်မှု ရှိနိုင်ကြသည်။ ထို့ကြောင့် မိမိတို့စိတ်သဘောထားများ ပြောင်းလဲပြီးဖြစ်သည့် လူများသည် အတော်အတန် ယုတ္တိတန်ကြပြီး ထိုသို့သောလူများသာ လူသားပုံသဏ္ဌာန်ကို အမှန်တကယ် အသက်ရှင်နေထိုင်ကြသည်။ သမ္မာတရားကို ၎င်းတို့ နားလည်ကြသောကြောင့် အမှုအရာများကို သမ္မာတရားနှင့်အညီ ပြောဆိုကာ မြင်နိုင်ကြသည်။ ပြီးလျှင် ၎င်းတို့ လုပ်သမျှအရာအားလုံးတွင် ၎င်းတို့သည် ကိုယ်ကျင့်တရားကောင်းကြသည်။ ၎င်းတို့သည် အခြားသူများ၊ ဖြစ်ရပ်များ၊ အမှုအရာများ၏ လွှမ်းမိုးမှုကို ခံရခြင်း မရှိကြပေ၊ ၎င်းတို့အားလုံးတွင် ၎င်းတို့၏ ကိုယ်ပိုင် အမြင်ရှုထောင့်များ ရှိကြပြီး သမ္မာတရားစည်းမျဉ်းများကို ထိန်းသိမ်းနိုင်ကြသည်။ ၎င်းတို့၏ စိတ်သဘောထားများမှာ အတော်အတန် တည်ငြိမ်ကြသည်၊ ၎င်းတို့သည် အခုတစ်မျိုး တော်ကြာတစ်မျိုး မလုပ်ကြဘဲ ၎င်းတို့၏ အခြေအနေများက မည်သည့်အရာ ဖြစ်ပါစေ ၎င်းတို့သည် ၎င်းတို့၏ တာဝန်များကို ကောင်းမွန်စွာ မည်ကဲ့သို့ လုပ်ဆောင်ရမည်၊ ဘုရားသခင်၏ စိတ်ကျေနပ်ခြင်းအဖို့ မည်ကဲ့သို့ ပြုမူရမည်ကို သိနားလည်ကြသည်။ မိမိတို့၏ စိတ်သဘောထားများ ပြောင်းလဲပြီးသော သူများသည် အခြားသူများက ၎င်းတို့အပေါ် အကောင်းမြင်စေရန် အပြင်ပန်းတွင် မည်သည့်အရာ လုပ်ဆောင်ဖို့ကို အာရုံမပြုပေ၊ ၎င်းတို့သည် ဘုရားသခင်ကို စိတ်ကျေနပ်စေရန် မည်သည့်အရာ လုပ်ဆောင်ရမည်နှင့်ပတ်သက်၍ အတွင်း ရှင်းလင်းမှု ရရှိကြပြီးဖြစ်သည်။ ထို့ကြောင့် အပြင်ပန်းတွင် ၎င်းတို့သည် အလွန် စိတ်အားထက်သန်ပုံ မရနိုင်သော်လည်း သို့မဟုတ် အလွန်အရေးကြီးသော အရာတစ်ခုတလေကို လုပ်ဆောင်ပြီးပုံ မရနိုင်သော်လည်း ၎င်းတို့ လုပ်သောအရာမှန်သမျှမှာ အဓိပ္ပာယ်ရှိသည်၊ တန်ဖိုးရှိပြီး လက်တွေ့ဆန်သောရလဒ်များ ဖြစ်ထွန်းလေသည်။ စိတ်သဘောထား ပြောင်းလဲပြီးသောသူများ၌ သမ္မာတရား စစ်မှန်မှု အမြောက်အမြား ရှိသည်မှာ သေချာပြီး အမှုအရာများအပေါ် ၎င်းတို့၏ ရှုထောင့်အမြင်များနှင့် ၎င်းတို့၏ လုပ်ရပ်များ၏ စည်းမျဉ်းများဖြင့် ဤအရာကို အတည်ပြုနိုင်ပါသည်။ သမ္မာတရားကို မရရှိသေးသူများသည် အသက်စိတ်သဘောထားတွင် မည်သည့် ပြောင်းလဲမှုမျှ လုံးဝ မရရှိကြသေးပေ။ စိတ်သဘောထားရှိ ပြောင်းလဲမှုကို မည်သို့ အတိအကျ စွမ်းဆောင်ရရှိသနည်း။ လူသားများသည် စာတန်၏ နက်နက်ရှိုင်းရှိုင်း ဖောက်ပြန်ပျက်စီးစေခြင်း ခံရပြီးဖြစ်သည်၊ ၎င်းတို့အားလုံးသည် ဘုရားသခင်ကို ခုခံကြပြီး၊ ဘုရားကို ခုခံသည့် သဘာဝရှိကြသည်။ ဘုရားကိုခုခံတတ်သည့် သဘာဝရှိပြီး ဘုရားကို ခုခံနိုင်ကြသူတို့အား ဘုရားကို ကျိုးနွံနာခံပြီး ကြောက်ရွံ့နိုင်ကြသူများအဖြစ်သို့ ပြောင်းလဲခြင်းအားဖြင့် လူတို့ကို ဘုရားသခင် ကယ်တင်သည်။ ဤသည်မှာ မိမိ၏ စိတ်သဘောထား ပြောင်းလဲပြီးသူတစ်ဦးဖြစ်ခြင်းက ဆိုလိုသည့်အရာ ဖြစ်သည်။ လူတစ်ဦးသည် မည်မျှ ဖောက်ပြန်ပျက်စီးပါစေ၊ ဖောက်ပြန်ပျက်စီးသည့် စိတ်သဘောထား မည်မျှရှိသည်ဖြစ်စေ သမ္မာတရားကို လက်ခံနိုင်သရွေ့ ဘုရား၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံနိုင်ပြီး စမ်းသပ်မှုများနှင့် စစ်ဆေးမှုအမျိုးမျိုး လက်ခံနိုင်သရွေ့ ဘုရားသခင်အပေါ် စစ်မှန်သည့် သိနားလည်မှုရှိလိမ့်မည်ဖြစ်ပြီး တစ်ချိန်တည်းတွင် မိမိတို့ကိုယ်ပိုင် သဘာဝ အနှစ်သာရကို ရှင်းရှင်းလင်းလင်း မြင်နိုင်ကြလိမ့်မည်ဖြစ်သည်။ ၎င်းတို့သည် မိမိတို့ကိုယ်ကို အမှန်တကယ် သိကြသည့်အခါ မိမိတို့ကိုယ်တိုင်နှင့် စာတန်ကို မုန်းနိုင်ကြလိမ့်မည်၊ ပြီးလျှင် စာတန်ကို ပုန်ကန်ပြီး ဘုရားသခင်ကို လုံးဝ ကျိုးနွံနာခံရန် လိုလားနေကြလိမ့်မည်။ လူတစ်ဦးသည် ဤစိတ်ပိုင်းဖြတ်မှုရှိသည်နှင့် သမ္မာတရားကို လိုက်စားနိုင်သည်။ လူတို့သည် ဘုရားအပေါ် စစ်မှန်သည့် အသိရှိကြပါက ၎င်းတို့၏ ဆိုးယုတ်သော စိတ်သဘောထား သန့်စင်ခံရပြီး ဘုရားနှုတ်ကပတ်တော်များက ၎င်းတို့အတွင်းတွင် အမြစ်တွယ်ကာ ၎င်းတို့၏ အသက်နှင့် ၎င်းတို့တည်ရှိခြင်း အခြေခံဖြစ်လာပြီးဖြစ်ပါက ဘုရားနှုတ်ကပတ်တော်များဖြင့် အသက်ရှင်ပြီး လုံးဝ ပြောင်းလဲကာ လူသစ်များဖြစ်လာပြီးဖြစ်ပါက ဤအရာကို ၎င်းတို့ အသက်စိတ်သဘောထားထဲက ပြောင်းလဲမှုအဖြစ် ယူဆပေသည်။ စိတ်သဘောထားထဲက ပြောင်းလဲမှုတစ်ခုသည် ရင့်ကျက်ပြီး အတွေ့အကြုံရှိသော လူသားသဘာဝရှိခြင်းဟု မဆိုလိုသကဲ့သို့ လူတို့၏ အပြင်ဘက် စိတ်သဘောထားများက ယခင်ထက် ပိုမိုအောက်ကျို့တတ်သည်ဟု မဆိုလိုပေ။ ၎င်းတို့သည် မာနထောင်လွှား ခဲ့ဖူးကြသော်လည်း ယခုအခါ အကျိုးသင့်အကြောင်းသင့် ဆက်ဆံပြောဆိုနိုင်သည် သို့မဟုတ် ၎င်းတို့သည် မည်သူ့ကိုမျှ နားထောင်ခဲ့ခြင်း မရှိသော်လည်း ယခုအခါ အခြားသူများကို အနည်းငယ် နားထောင်နိုင်သည်ဟု မဆိုလိုပေ၊ ဤအပြင်ပန်း အပြောင်းအလဲများကို စိတ်သဘောထား အပြောင်းအလဲများဟု မဆိုနိုင်ပေ။ စိတ်သဘောထားထဲမှ အသွင်ပြောင်းလဲမှုများတွင် ထိုသို့သော သရုပ်သကန်များ ပါဝင်သည်မှာ အမှန်ပင်ဖြစ်သော်လည်း အရေးအပါဆုံးသော ပါဝင်သည့်အရာမှာ အတွင်းကျကျ ၎င်းတို့၏အသက်တာ ပြောင်းလဲပြီးခြင်း ဖြစ်သည်။ ဤသည်မှာ ဘုရားနှုတ်ကပတ်တော်များနှင့် သမ္မာတရားက ၎င်းတို့ထဲတွင် အမြစ်တွယ်ပြီးဖြစ်ကာ၊ ၎င်းတို့အတွင်းတွင် အုပ်စိုးပြီး ၎င်းတို့အသက် ဖြစ်လာပြီးဖြစ်သောကြောင့် လုံးလုံးလျားလျား ဖြစ်ပေသည်။ အမှုအရာများအပေါ် ၎င်းတို့၏ အမြင်များလည်း ပြောင်းလဲပြီး ဖြစ်သည်။ လောကထဲနှင့် လူသားမျိုးနွယ်နှင့်ပတ်သက်၍ မည်သည့်အရာဖြစ်နေသည်၊ လူသားမျိုးနွယ်ကို စာတန် ဖောက်ပြန်ပျက်စီးစေပုံ၊ ဘုရားသခင်ကို အဆင်းနီသော နဂါးကြီးက ခုခံပုံနှင့် အဆင်းနီသော နဂါးကြီး၏ အနှစ်သာရကို ၎င်းတို့ ရှင်းရှင်းလင်းလင်း ရိပ်စားမိနိုင်သည်။ ၎င်းတို့ စိတ်နှလုံးတွင် အဆင်းနီသော နဂါးကြီးနှင့် စာတန်ကို မုန်းတီးနိုင်ပြီး ဘုရားဘက်သို့ လုံးဝ လှည့်ကာ ဘုရားနောက် လိုက်နိုင်ကြသည်။ ဤသည်မှာ ၎င်းတို့၏ အသက်စိတ်သဘောထား ပြောင်းလဲပြီးဖြစ်ကာ ဘုရား၏ ရယူခြင်းခံရပြီးဖြစ်သည်ဆိုသည့် သဘောဖြစ်သည်။ အသက်စိတ်သဘောထားထဲက ပြောင်းလဲမှုများသည် အခြေခံကျသော ပြောင်းလဲမှုများဖြစ်သော်လည်း အပြုအမူရှိ အပြောင်းအလဲများမှာ အပေါ်ယံ ဖြစ်သည်။ အသက်စိတ်သဘောထားထဲတွင် ပြောင်းလဲမှုများ စွမ်းဆောင်ရရှိပြီးသည့်သူတို့သာ သမ္မာတရားကို ရရှိပြီးသူများဖြစ်ပြီး ၎င်းတို့သည်သာ ဘုရားသခင်၏ ရယူခြင်းခံရပြီး ဖြစ်လေသည်။

ဖောက်ပြန်ပျက်စီးသော လူသားအားလုံး ၎င်းတို့ကိုယ်တိုင်အတွက် အသက်ရှင်နေထိုင်ကြ၏။ ကိုယ့်အတွက်ပဲကိုယ်ကြည့် ဘယ်သူသေသေငတေမာပြီးရော၊ ဤသည်မှာ လူ့သဘာဝ၏ အနှစ်ချုပ်ဖြစ်သည်။ လူတို့သည် ဘုရားသခင်ကို ယုံကြည်ခြင်းမှာ မိမိတို့အတွက် လုပ်ဆောင်ခြင်းဖြစ်ပြီး ၎င်းတို့သည် ဘုရားသခင်အတွက် အမှုအရာများကို စွန့်လွှတ်ပြီး မိမိတို့ကိုယ်ကို အသုံးခံကြသည့်အခါ ယင်းသည် ကောင်းချီးခံစားရရန်ဖြစ်သည်။ ၎င်းတို့သည် ဘုရားသခင်အပေါ် သစ္စာစောင့်သိသောအခါ ယင်းသည် ဆုချီးမြှင့်ခြင်းခံရရန်သာဖြစ်နေဆဲဖြစ်သည်။ အနှစ်ချုပ်လျှင် အားလုံးက ကောင်းချီးရဖို့၊ ဆုချီးမြှင့်ခြင်းခံရဖို့၊ ကောင်းကင်နိုင်ငံတော်ထဲသို့ ဝင်ရဖို့ ရည်ရွယ်ချက်ဖြင့် လုပ်ဆောင်ခြင်းဖြစ်သည်။ လူ့အဖွဲ့အစည်းတွင် လူတို့သည် ၎င်းတို့၏ ကိုယ်ပိုင်အကျိုးအမြတ်အတွက် အလုပ်လုပ်သည်။ ဘုရားသခင်၏ အိမ်တော်တွင် ၎င်းတို့က ကောင်းချီးရရန် တာဝန်ထမ်းဆောင်ကြသည်။ ကောင်းချီးမင်္ဂလာများ ရရှိရန်အတွက် လူတို့သည် အရာခပ်သိမ်းကို စွန့်ပယ်ခြင်းဖြစ်ကာ များစွာသော ဒုက္ခကို ခါးစီးခံနိုင်ခြင်း ဖြစ်သည်။ လူသား၏ စာတန်ဆန်သော သဘာဝနှင့်ပတ်သက်သည့် အကောင်းဆုံးသော အထောက်အထားဖြစ်သည်။ စိတ်သဘောထားများ ပြောင်းလဲပြီးသည့် လူများသည် ကွဲပြားကြသည်၊ ၎င်းတို့က သမ္မာတရားအားဖြင့် အသက်ရှင်သန်ခြင်းမှ အဓိပ္ပာယ်ရှိလာကြောင်း၊ လူသားဖြစ်ခြင်း၏ အခြေခံမှာ ဘုရားသခင်ကို ကျိုးနွံနာခံခြင်း၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်း ဖြစ်ကြောင်း၊ ဘုရားသခင်၏ တာဝန်ပေးစေခိုင်းချက်ကို လက်ခံခြင်းသည် လုံးဝ သဘာဝကျပြီး တရားမျှတသည့် တာဝန်ဝတ္တရားတစ်ခု ဖြစ်ကြောင်း၊ ဘုရားသခင်၏ ဖန်ဆင်းခံတစ်ဦး၏ တာဝန်များကို ဖြည့်ဆည်းသည့်လူများသာလျှင် လူသားဟု အခေါ်ခံထိုက်ကြောင်း၊ ပြီးလျှင် ၎င်းတို့က ဘုရားသခင်ကို မချစ်နိုင်သကဲ့သို့ သူ့ချစ်ခြင်းမေတ္တာကို ပြန်ပေးဆပ်နိုင်ခြင်း မရှိလျှင် ၎င်းတို့သည် လူသားဟု အခေါ်မခံထိုက်ကြောင်း ခံစားကြရသည်။ ၎င်းတို့က မိမိအတွက် အသက်ရှင်သန်ခြင်းသည် အနှစ်သာရမဲ့ပြီး အဓိပ္ပာယ် မရှိဟုလည်းကောင်း၊ လူတို့က ဘုရားကျေနပ်စေရန်၊ ၎င်းတို့ တာဝန်များကို ကောင်းစွာထမ်းဆောင်ရန်နှင့် အဓိပ္ပာယ်ရှိသော အသက်တာများတွင် နေရန် ရှင်သန်သင့်သည်ဟုလည်းကောင်း ခံစားရပေသည်။ ဤသို့ဖြင့် သေဆုံးရမည့်အချိန်၌ပင် ရောင့်ရဲတင်းတိမ်ကာ နောင်တ စိုးစဉ်းမျှ မရဘဲ ကျေနပ်ပြီး ၎င်းတို့ အချည်းနှီး အသက်ရှင်ခဲ့ခြင်း မဟုတ်ကြောင်း ခံစားကြရလိမ့်မည်။ ကွဲပြားသည့် ဤအခြေအနေနှစ်ခုကို နှိုင်းယှဉ်ရာတွင် ဒုတိယလူသည် စိတ်သဘောထား ပုံသဏ္ဌာန် ပြောင်းလဲသွားပြီးသည့်သူများထဲမှ တစ်ဦးဖြစ်သည်ကို မြင်နိုင်သည်။ လူတစ်ဦး၏ အသက် စိတ်သဘောထားက ပြောင်းလဲသွားလျှင် အသက်တာအပေါ် သူ၏အမြင်သည်လည်း ဧကန်ပြောင်းလဲသွားသည်။ ကွဲပြားသည့် တန်ဖိုးများ ယခုရှိသွားသဖြင့် သူသည် နောက်တစ်ဖန် မည်သည့်အခါမျှ မိမိကိုယ်တိုင်အတွက် အသက်ရှင်တော့မည် မဟုတ်သည့်အပြင် ကောင်းချီးမင်္ဂလာများ ရရှိရန်ဟူသည့် ရည်ရွယ်ချက်အတွက်နှင့် ဘုရားသခင်ကို နောက်တစ်ဖန် မည်သည့်အခါမျှ ယုံကြည်တော့မည် မဟုတ်ပေ။ “ဘုရားသခင်ကို သိကျွမ်းခြင်းက အကျိုးရှိသည်။ ဘုရားသခင်ကို သိကျွမ်းပြီးသည့်နောက် ငါသေသွားလျှင် ယင်းမှာ ကောင်းမည်ဖြစ်သည်။ ဘုရားသခင်ကို ငါသိကျွမ်းနိုင်ပြီး ဘုရားသခင်ကို နာခံနိုင်လျှင် ငါသည် အဓိပ္ပာယ်ရှိသော အသက်တာကို အသက်ရှင်နိုင်လိမ့်မည်၊ ထိုသို့ဆိုလျှင် ငါသည် အချည်းနှီး အသက်ရှင်ခဲ့ခြင်း ဖြစ်လိမ့်မည် မဟုတ်သကဲ့သို့ နောင်တတစ်စုံတစ်ရာနှင့် သေဆုံးရမည်လည်း မဟုတ်။ ငါ၌ ညည်းညူစရာများ လုံးဝရှိလိမ့်မည်မဟုတ်” ဟု သူပြောနိုင်လိမ့်မည်။ ဤလူ၏ အသက်တာအပေါ် အမြင်သည် ပြောင်းလဲပြီးဖြစ်သည်။ ထို့ကြောင့် လူတစ်ဦး၏ အသက်စိတ်သဘောထား၌ အပြောင်းအလဲတစ်ရပ်အတွက် အဓိကအကြောင်းရင်းမှာ လူတစ်ဦးသည် သမ္မာတရားစစ်မှန်မှုကို ပိုင်ဆိုင်ကာ သမ္မာတရားကို ရရှိပြီးဖြစ်၍ ဘုရားသခင်အား သိကျွမ်းမှုရှိခြင်း ဖြစ်၏။ ထို့အတွက်ကြောင့် လူတစ်ဦး၏ ဘဝအပေါ် အမြင်သည် ပြောင်းလဲသွားပြီး ထိုသူ၏ စံတန်ဖိုးများသည်လည်း ယခင်နှင့် ကွာခြားသွား၏။ ပုံသဏ္ဌာန်ပြောင်းလဲမှုသည် လူတစ်ဦး၏ စိတ်နှလုံးနှင့် အသက်တာမှ စတင်၏။ ယင်းသည် အပြင်ပန်း ပြောင်းလဲမှုသက်သက် ဧကန်မုချမဟုတ်။ အချို့သော ယုံကြည်သူအသစ်များသည် ဘုရားသခင်ကို စတင်၍ ယုံကြည်လာသည့်နောက် လောကီကမ္ဘာကို ချန်ထားခဲ့ကြသည်။ နောက်ပိုင်းတွင် ဘာသာတရားမရှိသူများနှင့် ကြုံကြိုက်သောအခါ ဤယုံကြည်သူများတွင် ပြောစရာ အနည်းငယ်သာရှိပြီး ဘာသာတရားမရှိသူ ဆွေမျိုးများနှင့် မိတ်ဆွေများကို ဆက်သွယ်ခဲ၏။ မယုံကြည်သူများက “ဤလူ ပြောင်းလဲသွားပြီ” ဟုပြောကြ၏။ ထို့နောက် ဘာသာတရားမရှိသူများက “ငါ့အသက်စိတ်သဘောထားက ပုံသဏ္ဌာန်ပြောင်းလဲသွားလေပြီ၊ ငါပြောင်းလဲသွားပြီဟု ဤဘာသာတရားမရှိသူများက ပြောကြ၏” ဟု တွေးတတ်ကြသည်။ အမှန်အားဖြင့် ထိုသို့သောသူ၏ စိတ်သဘောထားသည် ပြောင်းလဲသွားခဲ့ပြီလော။ မပြောင်းလဲသေးပေ။ သူပေါ်လွင်ထင်ရှားပြသည့်အရာတို့မှာ အပြင်ပန်း အပြောင်းအလဲများမျှသာ ဖြစ်၏။ သူ့အသက်တာတွင် မည်သည့်အပြောင်းအလဲစစ်စစ်မျှ မရှိဘဲ သူ၏ ဆိုးယုတ်သော သဘာဝသည် သူ၏ စိတ်နှလုံးအတွင်း၌ လုံးဝမထိမခိုက် အမြစ်တွယ်နေဆဲ ရှိ၏။ တစ်ခါတစ်ရံတွင် သန့်ရှင်းသောဝိညာဉ်တော်၏ အမှုကြောင့် လူတို့သည် စိတ်အားထက်သန်မှု၏ ဖမ်းစားထားခြင်းကို ခံကြရ၏၊ အပြင်ပန်းအပြောင်းအလဲအချို့ ပေါ်ပေါက်ကောင်း ပေါ်ပေါက်နိုင်ပြီး သူတို့သည် ကောင်းမှုအနည်းငယ်ကို လုပ်ဆောင်ကောင်း လုပ်ဆောင်နိုင်သည်။ သို့သော် ဤသည်မှာ စိတ်သဘောထား ပုံသဏ္ဌာန်ပြောင်းလဲခြင်းကို စွမ်းဆောင်ရရှိခြင်းနှင့် မတူပေ။ သင်သည် သမ္မာတရားကို မပိုင်ဆိုင်ဘဲ အမှုအရာများအပေါ် သင်၏အမြင်သည် ဘာသာတရားမရှိသူများ၏ အမြင်နှင့်ပင် မကွာခြားတော့သည့် အတိုင်းအတာအထိ မပြောင်းလဲပါက၊ ဘဝအပေါ်ထားသည့် သင်၏ အမြင်များနှင့် စံနှုန်းများသည်လည်း ပြောင်းလဲခြင်း မရှိပါက၊ ထို့ပြင် ယုတ်စွအဆုံး သင်ပိုင်ဆိုင်သင့်သော အရာဖြစ်သည့် ဘုရားသခင်ကို ကြောက်ရွံ့သော စိတ်နှလုံး သင်၌ မရှိပါက သင်သည် စိတ်သဘောထား ပြောင်းလဲမှုကို စွမ်းဆောင်ရရှိမည့်အဖြစ်မှ ဝေးလွန်းလှ၏။ စိတ်သဘောထား ပြောင်းလဲမှုတစ်ခုကို ရရန် အဓိကအကျဆုံးအရာမှာ ဘုရားသခင်ကို နားလည်ဖို့ လိုက်စားရမည်ဖြစ်ပြီး သူ့ကို အစစ်အမှန် နားလည်မှုတစ်ခုရှိရမည်။ ပေတရုကို ဥပမာအဖြစ် ကြည့်လော့။ စာတန်ထံသို့ သူ့ကို လက်လွှဲပေးဖို့ ဘုရားသခင်က အလိုရှိခဲ့သောအချိန်တွင် “ကိုယ်တော်က ကျွန်ုပ်ကို စာတန်ထံ ပေးလိုက်လျှင်ပင် ကိုယ်တော်က ဘုရားသခင်ဖြစ်နေဆဲပါ။ ကိုယ်တော်သည် အနန္တတန်ခိုးရှင် ဖြစ်ပါသည်။ ပြီးလျှင် အရာခပ်သိမ်းသည် ကိုယ်တော့်လက်ထဲတွင် ရှိပါသည်။ ကိုယ်တော် လုပ်သည့်အရာများအတွက် ကိုယ်တော့်ကို ကျွန်ုပ် မချီးမွမ်းဘဲ မည်သို့များ နေနိုင်မည်နည်း။ သို့ရာတွင် ကျွန်ုပ် မသေမီ ကိုယ်တော့်ကို သိခွင့်ရနိုင်ခဲ့လျှင် ယင်းမှာ ပို၍ မကောင်းပေသလော” ဟု သူက ပြောခဲ့သည်။ လူများ၏ အသက်တာတွင် ဘုရားသခင်ကို သိခြင်းသည် အရေးအကြီးဆုံး ဖြစ်သည်ဟု သူခံစားခဲ့ရသည်။ ဘုရားသခင်ကို သိပြီးနောက်တွင် မည်သို့သော သေခြင်းမျိုးမဆိုသည် ကိစ္စမရှိပေ၊ ထို့ပြင် ယင်းကို ဘုရားသခင် ကိုင်တွယ်ခဲ့သည့် မည်သည့်နည်းမဆိုသည် ကောင်းမွန်ပေသည်။ ဘုရားသခင်ကို သိခြင်းသည် အရေးအပါဆုံးအရာ ဖြစ်သည်ဟု သူခံစားခဲ့ရသည်။ အကယ်၍ သူသည် သမ္မာတရားကို မရခဲ့လျှင် သူမည်သည့်အခါမျှ ကျေနပ်နိုင်မည် မဟုတ်သော်လည်း ဘုရားသခင်ထံ စောဒကတက်မည်လည်း မဟုတ်ပေ။ သမ္မာတရားကို သူမလိုက်စားခဲ့မိသည့်အချက်ကိုသာ သူမုန်းတီးနေလိမ့်မည်။ ပေတရု၏ စိတ်ဓာတ်ကိုထောက်ဆလျှင် ဘုရားသခင်ကို သိရန် သူ၏အလွန်စိတ်ထက်သန်သော လိုက်စားခြင်းက သူ၏အသက်တာအမြင်နှင့် စံနှုန်းများသည် ပြောင်းလဲသွားပြီဖြစ်ကြောင်း ပြသည်။ ဘုရားသခင်ကို သိဖို့ သူ၏ နက်ရှိုင်းသောအာသီသက ဘုရားသခင်ကို သူအမှန်တကယ် သိခဲ့ကြောင်းကို သက်သေပြသည်။ ထို့ကြောင့် ဤစကားမှနေ၍ လူတစ်ဦးသည် သူ၏စိတ်သဘောထား ပြောင်းလဲသွားပြီဆိုသည်ကို မြင်နိုင်သည်။ သူသည် စိတ်သဘောထား ပြောင်းလဲသွားသော လူတစ်ယောက်ဖြစ်သည်။ သူ့အတွေ့အကြုံ၏ အဆုံးသတ်တွင် သူသည် ဘုရားသခင်ကို အသိဆုံးသော လူတစ်ဦးဖြစ်သည်၊ သူသည် ဘုရားသခင်ကို အမှန်တကယ် ချစ်သောလူတစ်ဦးဖြစ်သည်ဟု ဘုရားသခင်က ပြောခဲ့သည်။ သမ္မာတရား မရှိဘဲ လူတစ်ဦး၏ အသက်စိတ်သဘောထားသည် မည်သည့်အခါမျှ အမှန်တကယ် မပြောင်းလဲနိုင်ပေ။ အကယ်၍ သင်တို့သည် သမ္မာတရားကို အမှန်တကယ် လိုက်စားနိုင်ပြီး သမ္မာတရားစစ်မှန်မှုထဲသို့ ဝင်ရောက်နိုင်မှသာ သင့်အသက်စိတ်သဘောထားတွင် ပြောင်းလဲမှုတစ်ခုကို သင်ရရှိနိုင်မည်ဖြစ်သည်။


ကျရှုံးမှု၊ မှောက်မှားမှု၊ စမ်းသပ်မှု၊ စစ်ဆေးမှုတို့အား မည်သို့ တွေ့ကြုံရမည်ဆိုသည်နှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၅၉)

ဘုရားသခင်၌ သူတို့၏ ယုံကြည်ခြင်းတွင် လူတို့ ရှာဖွေကြသည့်အရာမှာ အနာဂတ်အတွက် ကောင်းချီးမင်္ဂလာများကို ရရှိရန်ဖြစ်သည်၊ ဤသည်မှာ သူတို့၏ ယုံကြည်ခြင်းထဲက သူတို့၏ ရည်ရွယ်ချက်ဖြစ်သည်။ လူအပေါင်း၌ ဤရည်ရွယ်ချက်နှင့် မျှော်လင့်ချက် ရှိကြသည်။ သို့သော်လည်း သူတို့၏သဘာဝဗီဇအတွင်းမှ ဖောက်ပြန်ပျက်စီးခြင်းကို စမ်းသပ်မှုများနှင့် စစ်ဆေးခြင်းတို့အားဖြင့် ဖြေရှင်းရမည်ဖြစ်သည်။ သင်တို့အနေဖြင့် သန့်စင်စေခြင်း မခံရသေးသော၊ ဖောက်ပြန်ပျက်စီးခြင်းကို ဖွင့်ပြသော မည်သည့်ကဏ္ဍများတွင်မဆို ယင်းကဏ္ဍများ၌ စစ်ဆေးခြင်းကို သင်ခံရမည်၊ ဤသည်မှာ ဘုရားသခင်၏ အစီအစဉ်ဖြစ်သည်။ ဘုရားသခင်သည် သင့်အတွက် ပတ်ဝန်းကျင်တစ်ခုကို ဖန်တီးပေးသည်၊ သင်၏ဖောက်ပြန်ပျက်စီးခြင်းကို သင်သိနိုင်ရန် ထိုနေရာတွင် သင့်ကို မဖြစ်မနေ အစစ်ဆေးခံစေသည်။ အဆုံးတွင် သင်သည် သင်၏ ရည်ရွယ်ချက်များနှင့် အလိုဆန္ဒများကို စွန့်လွှတ်ရန်၊ ဘုရားသခင်၏ အချုပ်အခြာအာဏာနှင့် အစီအစဉ်ကို ကျိုးနွံနာခံရန် သေသာသေလိုသည့် အနေအထားသို့ ရောက်သည်။ ထို့ကြောင့် အကယ်၍ လူတို့သည် နှစ်အနည်းငယ် စစ်ဆေးခံရခြင်း မရှိပါက၊ အကယ်၍ ၎င်းတို့သည် အတိုင်းအတာတစ်ခုအထိ ဒုက္ခဆင်းရဲခြင်းကို မခံရပါက ၎င်းတို့သည် ၎င်းတို့၏အတွေးများနှင့် စိတ်နှလုံးများထဲမှ ဇာတိပကတိဖောက်ပြန်ပျက်စီးခြင်း၏ ဘောင်ခတ်မှုများကို ဖယ်ရှားနိုင်မည် မဟုတ်ပေ။ လူတို့သည် မိမိတို့၏ စာတန်ဆန်သော သဘာဝ၏ ဘောင်ခတ်မှုများကို ခံနေရသေးသော မည်သည့်ကဏ္ဍများတွင်မဆို၊ ၎င်းတို့၏ ကိုယ်ပိုင် လိုအင်ဆန္ဒများ၊ ၎င်းတို့၏ တောင်းဆိုမှုများ ရှိနေသေးသော မည်သည့်ကဏ္ဍများတွင်မဆို ၎င်းတို့ ဒုက္ခဆင်းရဲခံသင့်သည့် ကဏ္ဍများမှာ ဤသည်တို့ဖြစ်သည်။ ဒုက္ခဆင်းရဲမှတစ်ဆင့်သာ လူတို့သည် သင်ခန်းစာများကို သင်ယူနိုင်ပြီး ယင်းမှာ ၎င်းတို့သည် သမ္မာတရားကို ရနိုင်ကာ ဘုရားသခင်၏ ရည်ရွယ်ချက်များအား နားလည်နိုင်သည်ဟု ဆိုလိုသည်။ အမှန်အားဖြင့် သမ္မာတရားများစွာကို ဆင်းရဲဒုက္ခနှင့် စမ်းသပ်မှုများအား တွေ့ကြုံခြင်းဖြင့် နားလည်ကြခြင်း ဖြစ်သည်။ သက်သောင့်သက်သာရှိပြီး လွယ်ကူသော ပတ်ဝန်းကျင်တစ်ခု၌ ရှိသောအခါ၊ သို့မဟုတ် အခြေအနေများ ကောင်းမွန်နေသောအခါ၌ မည်သူမျှ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အနန္တတန်ခိုးနှင့် ဉာဏ်ပညာကို အသိအမှတ်ပြုနိုင်ခြင်း၊ သို့မဟုတ် ဘုရားသခင်၏ ဖြောင့်မတ်သော စိတ်သဘောထားကို နားလည်သဘောပေါက်ခြင်း ရှိနိုင်မည် မဟုတ်ပေ။ ထိုအရာမှာ ဖြစ်နိုင်လိမ့်မည် မဟုတ်ပေ။

ကောက်နုတ်ချက် (၆၀)

အချို့သောလူများသည် ခေါင်းဆောင်တစ်ယောက်အဖြစ် စစ်မှန်သော တာဝန်တစ်ခုမျှ မလုပ်ဆောင်ခြင်း၊ သို့မဟုတ် ဂုဏ်အဆင့်အတန်း၏ အကျိုးအမြတ်များကို အငမ်းမရဖြစ်ခြင်းကြောင့် ထုတ်ပယ်ခံရခြင်းကဲ့သို့သော ကျရှုံးမှုအချို့ကို အတိတ်တွင် တွေ့ကြုံခဲ့ကြ၏။ အကြိမ်အနည်းငယ်မျှ ထုတ်ပယ်ခံရပြီးသည့်နောက်တွင် ၎င်းတို့ထဲမှ အချို့သည် အစစ်အမှန် ပြောင်းလဲခြင်း အနည်းငယ်ကို အမှန်ပင် ကြုံကြရ၏၊ သို့ဖြစ်ရာ ထုတ်ပယ်ခံရခြင်းသည် လူများအတွက် ကောင်းသောအရာလော၊ သို့မဟုတ် ဆိုးသောအရာလော။ (ကောင်းသောအရာ ဖြစ်ပါသည်။) လူများသည် ပထမဆုံးအကြိမ် တာဝန်မှ ထုတ်ပယ်ခံရသည့် အချိန်၌ ကောင်းကင်ကြီး ပြိုကျနေသကဲ့သို့ ခံစားမိကြ၏။ ၎င်းတို့၏ စိတ်နှလုံးများ ကွဲကြေသွားသလိုပင် ဖြစ်သည်။ ၎င်းတို့သည် မိမိကိုယ်ကို မထိန်းနိုင်တော့သည့်အပြင် မည်သည့် လမ်းကြောင်းသို့ ဝင်ရောက်ရမည်ကိုလည်း မသိကြပေ။ သို့သော် ထိုအတွေ့အကြုံ နောက်ပိုင်းတွင်မူ “ယင်းမှာ ထိုမျှ ကြီးမားသည့် ကိစ္စကြီးလည်း မဟုတ်ခဲ့ပါ။ ငါ၏ဝိညာဉ်ရင့်သန်မှုက ယခင်က အဘယ်ကြောင့် နည်းလွန်းခဲ့သနည်း။ ငါသည် အဘယ်သို့များ အများကြီး မရင့်ကျက်နိုင်ခဲ့ရသနည်း” ဟူ၍ ၎င်းတို့က တွေးကြ၏။ ၎င်းတို့အနေဖြင့် အသက်တာတွင် တိုးတက်မှု ရှိခဲ့ပြီဖြစ်ကြောင်း၊ ၎င်းတို့သည် ဘုရားသခင်၏ ရည်ရွယ်ချက်များ၊ သမ္မာတရားနှင့် လူသားအပေါ် ဘုရားသခင်၏ ကယ်တင်ခြင်း ရည်ရွယ်ချက်တို့ကို အနည်းငယ် နားလည်ခဲ့ကြပြီဖြစ်ကြောင်းတို့ကို ဤအရာက သက်သေပြ၏။ ဤသည်မှာ ဘုရားသခင်၏အမှုတော်ကို တွေ့ကြုံရခြင်း ဖြစ်စဉ်ပင် ဖြစ်သည်။ သူ၏အမှုတော်တွင် ဘုရားသခင် အသုံးပြုသော ဤနည်းလမ်းများကို သင်သည် နာခံ၊ လက်ခံရမည်။ ထိုနည်းလမ်းများမှာ သင့်အား အမြဲမပြတ် ပြုပြင်ခြင်း၊ သို့မဟုတ် သင့်အပေါ် သုံးသပ်ချက်များ ချမှတ်ခြင်း၊ သင့်အား အလားအလာမရှိဟု ပြောဆိုခြင်း၊ သင်သည် ကယ်တင်ခံရမည့် လူတစ်ယောက် မဟုတ်ဟု ပြောဆိုခြင်း၊ ထို့အပြင် သင့်အား ပြစ်တင်ရှုတ်ချ၍ ကျိန်ဆဲခြင်းတို့ ဖြစ်သည်။ သင်သည် အပျက်သဘောဆောင်ခြင်းကို ခံစားကောင်း ခံစားရနိုင်သည်။ သို့သော် သမ္မာတရားကို ရှာဖွေခြင်း၊ မိမိကိုယ်ကို ဆင်ခြင်ခြင်းနှင့် မိမိကိုယ်ကို သိခြင်းတို့ဖြင့် သင်သည် များမကြာမီ ပြန်ထူထောင်လာနိုင်ပြီး ဘုရားသခင်နောက် လိုက်လျှောက်၍ သင်၏ တာဝန်များကို ပုံမှန်အတိုင်း ထမ်းဆောင်လာနိုင်လိမ့်မည်။ ဤသည်မှာ အသက်၌ ကြီးထွားခြင်းဟူသော အဓိပ္ပာယ်ပင် ဖြစ်သည်။ ထို့ကြောင့် ထုတ်ပယ်ခံရခြင်းကို ပို၍ တွေ့ကြုံရခြင်းသည် ကောင်းသလော၊ သို့မဟုတ် ဆိုးသလော။ သူ၏ အမှုတော်တွင် ဘုရားသခင် အသုံးပြုသော ဤနည်းလမ်းမှာ မှန်ကန်သလော။ (မှန်ကန်ပါသည်။) သို့ရာတွင် လူများသည် တစ်ခါတစ်ရံ၌ ဤအဖြစ်ကို အသိအမှတ်မပြုသည့်အပြင် လက်မခံနိုင်ကြချေ။ အထူးသဖြင့် ထုတ်ပယ်ခြင်းကို ပထမဆုံး တွေ့ကြုံရသည့်အခါ ၎င်းတို့အနေဖြင့် မမျှမတ ဆက်ဆံခံနေရသည်ဟု ခံစားမိကြ၏၊ ၎င်းတို့သည် ဤ အကျပ်အတည်းကို မကျော်လွှားနိုင်ကြဘဲ၊ ဘုရားသခင်အား အမြဲတစေ အကျိုးအကြောင်းပြ ပြောဆိုကာ စောဒကတက်နေကြ၏။ ၎င်းတို့သည် အဘယ်ကြောင့် မကျော်လွှားနိုင်ကြသနည်း။ ၎င်းတို့သည် ဘုရားသခင်နှင့် သမ္မာတရားကို ပြဿနာ ရှာနေခြင်းကြောင့်လော။ လူများသည် သမ္မာတရားကို နားမလည်သောကြောင့်လည်းကောင်း၊ မိမိကိုယ်မိမိ မည်သို့ ဆင်ခြင်ရမှန်း မသိသောကြောင့်လည်းကောင်း၊ ၎င်းတို့အတွင်းမှ ပြဿနာများကို မရှာဖွေသောကြောင့်လည်းကောင်း ဖြစ်၏။ ၎င်းတို့သည် ၎င်းတို့စိတ်နှလုံးများအတွင်း နာခံရန် ငြင်းဆိုကြပြီး ထုတ်ပယ်ခြင်း ခံရသည့်အခါ ဘုရားသခင်ကို စတင်၍ အကဲစမ်းလာကြတော့သည်။ ၎င်းတို့သည် ထုတ်ပယ်ခံရခြင်းဟူသော အမှန်တရားကို လက်မခံနိုင်ကြဘဲ မကျေမချမ်းဖြစ်မှုများ ပြည့်နှက်ကုန်သည်။ ဤအချိန်၌ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ ပြင်းထန်လွန်း၏၊ သို့သော် နောင်တွင် ယင်းအကြောင်းကိစ္စအား ပြန်ကြည့်မိကြသည့်အခါ ၎င်းတို့အနေဖြင့် ထုတ်ပယ်ခံရသည်မှာ မှန်ကန်ကြောင်းကို ၎င်းတို့ မြင်နိုင်ကြ၏။ ယင်းသည် နောက်ဆုံးတွင် ၎င်းတို့အား အသက်တာတွင် တိုးတက်မှုအနည်းငယ် ဖြစ်မြောက်စေဖို့ ထောက်ကူပေးခဲ့သည့် ကောင်းသောအရာတစ်ခု ဖြစ်နေခဲ့သည်။ ၎င်းတို့သည် အနာဂတ်တွင် ထုတ်ပယ်ခံရခြင်းကို ထပ်မံ ရင်ဆိုင်ရသည့်အခါ ဤနည်းအတိုင်း အကဲစမ်းကြဦးမည်လော။ (အခေါက်တိုင်းတွင် အကဲစမ်းခြင်း နည်းသည်ထက် နည်းလာပါသည်။) ဤအရာသည် တရွေ့ရွေ့ တိုးတက် ကောင်းမွန်လာခြင်းမှာ ပုံမှန်ပင်ဖြစ်၏။ မည်သည့်အရာမျှ မပြောင်းလဲလျှင် ၎င်းတို့သည် သမ္မာတရားကို လုံးဝ လက်မခံကြကြောင်းနှင့် ၎င်းတို့သည် မယုံကြည်သူများ ဖြစ်ကြကြောင်းကို ဤသည်က သက်သေပြ၏။ ထို့နောက် ၎င်းတို့သည် လုံးလုံးလျားလျား ထုတ်ဖော်ခံရပြီး ဖယ်ရှားရှင်းလင်းခံကြရကာ ကယ်တင်ခြင်းကို ရရှိရန်လည်း မဖြစ်နိုင်ချေ။

ကျရှုံးမှုများ၊ မှောက်မှားမှုများနှင့် ထုတ်ပယ်ခံရမှုများသည် ကယ်တင်ခြင်း ရရှိကာ စုံလင်အောင် ပြုလုပ်ခံရခြင်း ဖြစ်စဉ်အတွင်း လူများအားလုံး တွေ့ကြုံရမည့် အရာများ ဖြစ်၏၊ ထို့ကြောင့် ယင်းတို့အား များစွာ ရေးကြီးခွင့်ကျယ် မလုပ်ကြနှင့်။ သင်သည် ထုတ်ပယ်ခံလိုက်ရသည့် လူများအား စိတ်ဒုက္ခ ခံစားနေရခြင်း၊ အပျက်သဘောဆောင်လာကြခြင်းကို မြင်သည့်အခါ တစ်နေ့တွင် သင်သည်လည်း ထုတ်ပယ်ခံရနိုင်ကာ ၎င်းတို့ထက် ပို၍ပင် ဆိုးဝါးနိုင်သောကြောင့် ၎င်းတို့အား မလှောင်ပြောင်နှင့်။ သင်တို့သည် တစ်နေ့တွင် ထုတ်ပယ်ခံရခြင်းကို ရင်ဆိုင်ရလျှင် အပျက်သဘောဆောင်လာကြ၍ ခါးခါးသီးသီး ငိုကြွေးကြမည်လော။ စောဒကတက်ကြမည်လော။ မိမိ၏ ယုံကြည်ခြင်းကို ရပ်တန့်ချင်လာမည်လော။ ယင်းသည် သင့်အနေဖြင့် ဘုရားသခင်ကို ယုံကြည်ပြီးသည့် ကာလအတွင်း သမ္မာတရားကို လက်ခံထားခြင်း ရှိမရှိ၊ သင်သည် သမ္မာတရား မည်မျှကို အမှန်တကယ် နားလည်ထားပြီး ဟုတ်မဟုတ်၊ ထို့ပြင် သင် နားလည်သည်ဟု ထင်မြင်သော သမ္မာတရားများမှာ သင်၏စစ်မှန်မှု ဖြစ်မဖြစ် စသည်တို့အပေါ် မူတည်၏။ ဤသမ္မာတရားများမှာ သင်၏ စစ်မှန်မှု ဖြစ်လာခဲ့ပြီးလျှင် သင်သည် ဤစမ်းသပ်မှုနှင့် စစ်ဆေးခြင်းကို အောင်မြင်ကျော်လွှားရန် ဝိညာဉ်ရင့်သန်မှု ရှိလိမ့်မည်။ အကယ်၍ သင်သည် သမ္မာတရား စစ်မှန်မှုကို မပိုင်ဆိုင်လျှင် ဤထုတ်ပယ်ခံရခြင်းမှာ သင့်အတွက် ဘေးဒုက္ခတစ်ခု ဖြစ်လာပေမည်။ ဆိုးဆိုးဝါးဝါး အဆုံးသတ်ခဲ့လျှင်မူ သင်သည် လဲပြိုကျကာ ပြန်ထနိုင်ဖြစ်လိမ့်မည် မဟုတ်။ အချို့သော လူများမှာမူ အသိတရား အနည်းငယ်မျှ ရှိကြပြီး “ငါသည် ဘုရားသခင်၏ ကျေးဇူးတော်ကို မြောက်မြားစွာ ခံစားပြီးခဲ့ပြီ။ တရားဒေသနာများကိုလည်း နှစ်ပေါင်းများစွာ ကြားနာခဲ့ပြီးပြီ။ ဘုရားသခင်သည်လည်း ငါ့ကို ချစ်ခြင်းများစွာ ပေးထားခဲ့ပြီ။ ငါသည် ၎င်းတို့ကို မေ့ပစ်၍ မဖြစ်ပေ။ အနည်းဆုံးတော့ဖြင့် ဘုရားသခင်၏ မေတ္တာကို ပြန်ပေးဆပ်ရမည်” ဟူ၍ ဆိုကြ၏။ ထို့နောက် ၎င်းတို့သည် အသက်ဝင်ရာက်မှုလုံးဝ မရှိဘဲ မိမိတို့တာဝန်များကို အပျက်သဘောဆောင်စွာနှင့် မတုန်မလှုပ်ဖြင့် ထမ်းဆောင်ကြပြီး သမ္မာတရားအတွက် ကြိုးစားခြင်း မရှိကြပေ။ အကယ်၍ သင်သည် မိမိတာဝန်ကို ထိန်းသိမ်းထားနိုင်လျှင် သင့်အား အသိတရား အနည်းငယ် ရှိသည်ဟု ယူဆနိုင်၏။ ဤသည်မှာ အနည်းဆုံးအားဖြင့် သင်ဖြစ်မြောက်သင့်သောအရာ ဖြစ်သည်။ သို့သော် သင်သည် မိမိတာဝန်တွင် စည်းမျဉ်းများကိုလည်း လိုက်နာခြင်းမရှိ၊ အသက်ဝင်ရောက်မှု မရှိ၊ မိမိတာဝန်တွင် မည်သည့် အကျိုးရလဒ်မျှ ရရှိခြင်းလည်း မရှိဘဲ အမြဲတမ်း ဝတ်ကျေတမ်းကျေလုပ်နေလျှင် ဤသည်မှာ မိမိတာဝန်ကို ထမ်းဆောင်နေခြင်း ဖြစ်သလော။ သင်သည် မိမိတာဝန်ကို ဝတ်ကျေတမ်းကျေဖြစ်သော ဟန်ပန်ဖြင့် အမြဲတမ်း ထမ်းဆောင်နေလျှင် သင်သည် ကပ်ဘေးများအတွင်း၌ ခိုင်မာစွာ ရပ်တည်နိုင်လိမ့်မည်လော။ သင်သည် ဘုရားသခင်ကို သစ္စာဖောက်လိမ့်မည် မဟုတ်ဟု အာမခံနိုင်သလော။ ထို့ကြောင့် မိမိတာဝန်ကို ထမ်းဆောင်ရန်အတွက် သင်သည် အနည်းဆုံး အသိစိတ်နှင့် ဆင်ခြင်တုံတရား ရှိရပေမည်။ မိမိတာဝန်ကို မိမိ၏ အသိစိတ်၊ ဆင်ခြင်တုံတရားတို့နှင့် အမှန်တကယ် ကိုက်ညီစွာ ထမ်းဆောင်ခြင်းအားဖြင့်သာ စစ်မှန်သော အကျိုးရလဒ်များကို ရရှိနိုင်၏။ ဤသည်မှာ အနိမ့်ဆုံးသော စံနှုန်းဖြစ်၏။ အကယ်၍ ဤစံနှုန်းကိုပင် မဖြည့်ဆည်းနိုင်လျှင် သင်သည် ဝတ်ကျေတမ်းကျေလုပ်ခြင်း ဖြစ်သည်။ သင်သည် ဘုရားသခင်ကို လှည့်စားကာ သစ္စာဖောက်နိုင်သည်။ ပြီးလျှင် သင်သည် လုံလောက်စွာ အလုပ်လုပ်ပေးနေခြင်းပင် မဟုတ်ချေ။ သင်သည် ဘုရားသခင်၏အိမ်တော်မှ မထွက်ခွာသည့်တိုင် သင့်အား ဘုရားသခင်က ကြာမြင့်စွာကပင် ဖယ်ရှားရှင်းလင်းခဲ့ပြီး ဖြစ်ပေလိမ့်မည်။ ထိုသို့သော လူတစ်ယောက်ကို ကယ်တင်ရန် မဖြစ်နိုင်ပေ။ ဤသည်မှာ အသိစိတ်နှင့် ဆင်ခြင်တုံတရား ကင်းမဲ့မှုကြောင့်လည်းကောင်း၊ မိမိတာဝန်ကို ဝတ်ကျေတမ်းကျေပုံစံဖြင့် တစ်သမတ်တည်း ထမ်းဆောင်ခြင်းကြောင့်လည်းကောင်း ဖြစ်ပေါ်လေသည်။ သင့်ခြေထောက်မှ ရည်ကြည်ဖုများသည် သင် လျှောက်လာခဲ့သော လမ်းကြောင့် ဖြစ်ပေါ်ရခြင်း ဖြစ်ကာ အခြားသူများကို အပြစ်တင်၍ မရနိုင်ချေ။ နောက်ဆုံး၌ သင်သည် ကယ်တင်ခြင်း မခံရဘဲ ကျိန်ဆိုခြင်းသာ ခံရ၍ ပေါလုကဲ့သို့ အဆုံးသတ်လျှင်လည်း သင်သည် အခြားသော မည်သူ့ကိုမျှ အပြစ်တင်၍မရနိုင်ပေ။ ယင်းသည် သင်၏ကိုယ်ပိုင် လမ်းကြောင်းနှင့် သင်၏ကိုယ်ပိုင် ရွေးချယ်မှု ဖြစ်၏။ ထို့ကြောင့် လူများ ကယ်တင်ခံရနိုင်ခြင်း ရှိမရှိ၌ အရေးကြီးသည့်အချက်မှာ ၎င်းတို့၌ အသိစိတ်နှင့် ဆင်ခြင်တုံတရား ရှိမရှိက အဓိကဖြစ်သည်။ လူများသည် ဤအချက်ကို ထိန်းသိမ်းနိုင်လျှင် ၎င်းတို့သည် အသိစိတ်နှင့် ဆင်ခြင်တုံတရား ပိုင်ဆိုင်လေသည်။ ထိုသို့သော လူများသည် ကယ်တင်ခြင်း မျှော်လင့်ချက် ရှိကြသည်။ ၎င်းတို့ ဤအချက်ကို ဆန့်ကျင်သည့်အခါ ဖယ်ရှားရှင်းလင်းခံရလိမ့်မည်။ သင်တို့၏ စည်းမှာ အဘယ်နည်း။ သင်က “ဘုရားသခင်က ကျွန်ုပ်ကို ရိုက်နှက်ပြီး ဆူပူလျှင်ပင်၊ ကျွန်ုပ်ကို ငြင်းပယ်ပြီး ကယ်တင်မည် မဟုတ်လျှင်ပင်၊ ကျွန်ုပ် မည်သည့် မကျေနပ်ချက်မျှ ရှိမည် မဟုတ်ပေ။ ကျွန်ုပ်သည် နွား၊ သို့မဟုတ် မြင်းတစ်ကောင်ကဲ့သို့ ဖြစ်လိမ့်မည်။ ဘုရားသခင်၏ ချစ်ခြင်းမေတ္တာကို ပြန်လည်ပေးဆပ်ရင်း အဆုံးထိတိုင် ကျွန်ုပ် ဆက်၍ အလုပ်လုပ်ပေးသွားမည် ဖြစ်သည်” ဟု ပြောသည်။ ထိုအရာအားလုံးက ကြား၍ကောင်းပေသည်။ သို့ရာတွင် ဤအရာကို သင် အမှန်တကယ် စွမ်းဆောင်ရရှိနိုင်စွမ်း ရှိသလော။ သင်သည် ထိုသို့သော အကျင့်စရိုက်နှင့် သန္နိဌာန်တို့ အမှန်တကယ် ပိုင်ဆိုင်လျှင် သင့်ကို ငါ ပွင့်ပွင့်လင်းလင်း ပြောလိုက်မည်။ သင်၌ ကယ်တင်ခြင်း မျှော်လင့်ချက် ရှိပေသည်။ သင်၌ ဤအကျင့်စရိုက် မရှိလျှင်၊ သင်သည် အသိစိတ်နှင့် ဆင်ခြင်တုံတရားတို့ မရှိလျှင်၊ သင်သည် အလုပ်လုပ်ပေးလိုလျှင်ပင် အဆုံးထိတိုင် တည်မြဲနိုင်မည် မဟုတ်ချေ။ ဘုရားသခင်သည် သင့်အပေါ် မည်သို့ ပြုမူမည်ကို သင်သိပါသလော။ သင် မသိပေ။ ဘုရားသခင်သည် သင့်ကို မည်သို့ စမ်းသပ်မည်ကို သင်သိပါသလော။ ဤအရာကိုလည်း သင်မသိချေ။ သင်သည် ကျင့်ကြံပြုမူခြင်းအတွက် အသုံးပြုသော အသိစိတ်နှင့် ဆင်ခြင်တုံတရားဆိုင်ရာ အခြေခံစည်းမျဉ်း မရှိလျှင်၊ မှန်ကန်သော လိုက်စားခြင်း နည်းလမ်း မရှိဘဲ ဘဝအပေါ် သင်၏အမြင်များနှင့် စံနှုန်းတို့သည် သမ္မာတရားနှင့် မကိုက်ညီလျှင် ဆုတ်ဆိုင်းမှုများနှင့် ကျရှုံးမှုများ၊ သို့မဟုတ် စမ်းသပ်မှုများနှင့် စစ်ဆေးခြင်းများကို သင်ကြုံတွေ့ရသည့်အခါ သင် ခိုင်မာစွာ ရပ်တည်နိုင်လိမ့်မည် မဟုတ်ချေ။ ထိုအခြေအနေတွင် သင်သည် အန္တရာယ်ရှိလိမ့်မည်။ သင်၏ အသိစိတ်နှင့် ဆင်ခြင်တုံတရားတို့က မည်သည့်အခန်းကဏ္ဍတွင် ပါဝင်လုပ်ဆောင်သနည်း။ သင်က “ကျွန်ုပ်သည် ဒေသနာများ အများအပြားကို ကြားပြီးဖြစ်သည်။ သမ္မာတရားအချို့ကို ကျွန်ုပ် အမှန်တကယ် နားလည်သည်။ သို့ရာတွင် ယင်းကို ကျွန်ုပ် လက်တွေ့လုပ်ဆောင်ရခြင်း မရှိသေးပေ။ ဘုရားသခင်ကို ကျွန်ုပ် စိတ်ကျေနပ်အောင် မလုပ်ရသေးပေ။ ဘုရားသခင်က ကျွန်ုပ်ကို မထောက်ခံဘဲ အဆုံး၌ ကျွန်ုပ်ကို စွန့်ပစ်ကာ အလိုမရှိတော့လျှင် ဤသည်မှာ ဘုရားသခင်၏ ဖြောင့်မတ်ခြင်းတရား ဖြစ်လိမ့်မည်။ ဘုရားသခင်က ကျွန်ုပ်ကို အပြစ်ပေးပြီး ကျိန်ဆဲလျှင်ပင် ဘုရားသခင်ကို ကျွန်ုပ် စွန့်ခွာမည် မဟုတ်ချေ။ ကျွန်ုပ် မည်သည့်နေရာကို သွားပါစေ ကျွန်ုပ်သည် ဘုရားသခင်၏ ဖန်ဆင်းခံတစ်ဦးဖြစ်သည်။ ကျွန်ုပ်သည် ဘုရားသခင်ကို ထာဝရ ယုံကြည်မည် ဖြစ်ပြီး နွားတစ်ကောင်၊ သို့မဟုတ် မြင်းတစ်ကောင်ကဲ့သို့ ကျွန်ုပ် အလုပ်လုပ်ရလျှင်ပင် ဘုရားသခင်နောက် လိုက်ခြင်းကို မည်သည့်အခါမျှ ရပ်မည် မဟုတ်။ ကျွန်ုပ်၏ အဆုံးသတ် မည်သည့်အရာဖြစ်သည်ကို ကျွန်ုပ် ဂရုမစိုက်” ဟု ပြောလျှင်၊ သင်သည် ဤ သန္နိဌာန် အမှန်တကယ် ရှိပြီး ဤအသိစိတ်နှင့် ဆင်ခြင်တုံတရား အမှန်တကယ်ရှိလျှင် သင်သည် ခိုင်မာစွာ ရပ်တည်နိုင်လိမ့်မည်။ သင်တို့သည် ဤသန္နိဌာန် မရှိဘဲ ဤအရာများနှင့်ပတ်သက်၍ မည်သည့်အခါမျှ မတွေးတောလျှင် သင်တို့၏ အကျင့်စရိုက်တွင်လည်းကောင်း၊ သင်၏ အသိစိတ်နှင့် ဆင်ခြင်တုံတရားတို့တွင်လည်းကောင်း ပြဿနာ သေချာပေါက် ရှိနေလေသည်။ ယင်းမှာ သင်တို့၏စိတ်နှလုံးတွင် သင်တို့သည် ဘုရားသခင်အတွက် သင်၏ တာဝန်ကို မည်သည့်အခါမျှ ဖြည့်ဆည်းလိုခြင်း မရှိခဲ့သောကြောင့် ဖြစ်သည်။ သင်လုပ်သမျှမှာ ဘုရားသခင်ထံမှ ကောင်းချီးများကို တောင်းဆိုခြင်း ဖြစ်သည်။ သင်သည် ဘုရားအိမ်တော်၌ အားထုတ်မှု၊ သို့မဟုတ် ဆင်းရဲဒုက္ခခံစားခြင်းအတွက် မည်သည့်ကောင်းချီးကို ရရှိမည်ကို သင်၏စိတ်ထဲတွင် အစဉ်သဖြင့် တွက်ချက်နေသည်။ သင်လုပ်သမျှသည် ဤအရာများကို တွက်ချက်နေခြင်း ဖြစ်လျှင်၊ သင့်အတွက် ခိုင်မာစွာ ရပ်တည်ဖို့ အလွန် ခက်ခဲလိမ့်မည်။ သင် ကယ်တင်ခံရနိုင်ခြင်း ရှိမရှိသည် သင်၌ အသိစိတ်နှင့် ဆင်ခြင်တုံတရား ရှိမရှိပေါ်တွင်သာ မူတည်သည်။ သင်သည် အသိစိတ်နှင့် ဆင်ခြင်တုံတရားတို့ကို မပိုင်ဆိုင်ပါက ဘုရားသခင်သည် နတ်ဆိုးများနှင့် လူ့တိရစ္ဆာန်များကို မကယ်တင်သည့်အတွက် သင်သည် ကယ်တင်ခြင်းခံရရန် မထိုက်တန်ပေ။ သင်သည် သမ္မာတရားကို လိုက်စားသည့် လမ်းကြောင်းကို လျှောက်ဖို့ ရွေးချယ်ပြီး ပေတရု၏ လမ်းကြောင်းကို လျှောက်လျှင် သမ္မာတရားကို နားလည်ခြင်း၌ သန့်ရှင်းသော ဝိညာဉ်တော်သည် သင့်အား ဉာဏ်အလင်းပေးပြီး လမ်းပြလိမ့်မည်ဖြစ်ကာ စုံလင်စေခြင်းခံရဖို့ စမ်းသပ်မှုနှင့် စစ်ဆေးခြင်းများစွာကို သင် တွေ့ကြုံရန် အခြေအနေများကို သင့်အတွက် ဖန်တီးပေးလိမ့်မည်။ သမ္မာတရားကို လိုက်စားခြင်း လမ်းကြောင်းကို သင် မရွေးချယ်ဘဲ အန္တိခရစ် ပေါလု၏ လမ်းကြောင်းကို လျှောက်လျှင် ဝမ်းနည်းပါသည်။ ဘုရားသခင်သည် သင့်ကို စမ်းသပ်ပြီး စစ်ဆေးလိမ့်ဦးမည် ဖြစ်သည်။ သို့ရာတွင် သင်သည် ဘုရားသခင်၏ စစ်ဆေးခြင်းကို ကြံ့ကြံ့ခံရပ်တည်နိုင်လိမ့်မည် မဟုတ်ပေ။ သင့်ကို တစ်ခုခု ဖြစ်ပျက်သည့်အခါတွင် သင်သည် ဘုရားသခင်နှင့် ပတ်သက်၍ ညည်းညူလိမ့်မည် ဖြစ်ပြီး သင် စမ်းသပ်ခြင်းခံရသည့်အခါ ဘုရားသခင်ကို စွန့်လွှတ်လိမ့်မည်။ ထိုအခိုက်အတန့်တွင် သင်၏ အသိစိတ်နှင့် ဆင်ခြင်တုံတရားတို့သည် အသုံးတည့်မည် မဟုတ်သကဲ့သို့ သင် ဖယ်ရှားရှင်းလင်းခံရလိမ့်မည်။ ဘုရားသခင်သည် အသိစိတ်နှင့် ဆင်ခြင်တုံတရား မရှိသည့် လူများကို မကယ်တင်ပေ။ ဤသည်မှာ အနိမ့်ဆုံး စံနှုန်းဖြစ်ပေသည်။

သင်သည် အသိစိတ်နှင့် ဆင်ခြင်တုံတရားဟူသော စံနှုန်းကို အနည်းဆုံး ပြည့်မီရမည်။ တစ်နည်းဆိုသော် ဘုရားသခင်က သင့်အား အလိုမရှိတော့လျှင် သင်သည် ကိုယ်တော်အား မည်သို့ ပြုမူဆက်ဆံသင့်သနည်း။ သင် ပြောသင့်သည်မှာ “ဘုရားသခင်သည် ငါ့အား ဤဇီဝအသက်ကို ပေးခဲ့သည်။ ဘုရားသခင်က ငါ့ကို ရွေးချယ်ခဲ့သည်။ ယနေ့တွင် ငါသည် ဖန်ဆင်းရှင်ကို သိလာခဲ့ပြီး သမ္မာတရား အများအပြားကို နားလည်လာခဲ့သော်လည်း ငါသည် ယင်းတို့ကို လက်တွေ့မလုပ်ဆောင်ရသေးပေ။ ငါ၏ ပင်ကိုသဘာဝကိုက သမ္မာတရားကို မနှစ်သက်ချေ။ ပြီးလျှင် ငါ့တွင် မည်သည့် အသိစိတ်မျှ မရှိပေ။ သို့သော် ငါ့အနေဖြင့် အနာဂတ်တွင် သမ္မာတရားကို လက်တွေ့လုပ်ဆောင်နိုင်ခြင်း ရှိရှိ မရှိရှိ၊ သို့မဟုတ် ကယ်တင်ခံရနိုင်ခြင်း ရှိရှိ မရှိရှိ ငါသည် ဘုရားသခင်ကိုလည်းကောင်း၊ ဖန်ဆင်းရှင်သည် ဖြောင့်မတ်ကြောင်းကိုလည်းကောင်း အစဉ်အမြဲ အသိအမှတ်ပြုပါမည်။ ဤအချက်သည် မပြောင်းလဲနိုင်ပါ။ လူတစ်ယောက်သည် မိမိ၏ ကယ်တင်ခြင်းအတွက် မျှော်လင့်ချက် လုံးဝ မရှိရုံမျှဖြင့်၊ သို့မဟုတ် မိမိတွင် အဆုံးသတ်ဖြစ်စေ၊ ပန်းတိုင်ဖြစ်စေ လုံးဝ မရှိရုံမျှဖြင့် ဘုရားသခင်နှင့် ဖန်ဆင်းရှင်အား အသိအမှတ်ပြုခြင်းကို မရပ်တန့်သင့်ပါ။ ဤသည်မှာ ပုန်ကန်သော အတွေးတစ်ခု ဖြစ်လိမ့်မည်။ ဤနည်းဖြင့် စဉ်းစားကြည့်လျှင် ငါသည် ကျိန်ဆဲခြင်း ခံရသင့်သည်။ ဘုရားသခင်က မည်သည့်အရာကို လုပ်ဆောင်သည်ဖြစ်စေ လူတစ်ယောက်သည် ကျိုးနွံနာခံသင့်၏။ ဤသည်မှာ ဆင်ခြင်တုံတရား ရှိခြင်းဟူသော အဓိပ္ပာယ်ဖြစ်သည်။ ကျိုးနွံနာခံဖို့ဟူသည်မှာ ငါ၏ ဝိညာဉ်ရင့်သန်မှုက သေးလွန်းသည်။ ပြီးလျှင် ငါက ဘုရားသခင်ကို ပုန်ကန်လျှင်ဖြစ်စေ၊ သစ္စာဖောက်လျှင်ဖြစ်စေ အပြစ်ဒဏ်ပေးခြင်း ခံရသင့်သည်။ သို့သော် ဘုရားသခင်က ငါ့ကို မည်သို့ ဆက်ဆံသည်ဖြစ်စေ ဘုရားသခင်နောက် လိုက်လျှောက်မည့် ငါ၏စိတ်ပိုင်းဖြတ်မှုမှာ ပြောင်းလဲမည် မဟုတ်။ ငါသည် အမြဲတမ်း ဘုရားသခင်၏ ဖန်ဆင်းခံတစ်ဦး ဖြစ်လိမ့်မည်။ ဘုရားသခင်က ငါ့အား လက်ခံသည်ဖြစ်စေ၊ လက်မခံသည်ဖြစ်စေ ငါသည် ဘုရားသခင်၏ အချုပ်အခြာအာဏာအောက်တွင် အသုံးပြုခံတစ်ယောက်၊ အစေခံသူတစ်ယောက်၊ အဖြည့်ခံတစ်ယောက် ဖြစ်ရန် ဆန္ဒ ရှိနေပါသည်။ ငါ့ထံတွင် ဤစိတ်ပိုင်းဖြတ်မှု ရှိရမည်” ဟူ၍ ဖြစ်၏။ ယခုအချိန်၌ သင့်ထံတွင် ဤအတွေး ရှိသည်ဖြစ်စေ၊ မရှိသည်ဖြစ်စေ၊ ဤနည်းအတိုင်း စဉ်းစားဖူးသည်ဖြစ်စေ၊ ဤစိတ်ပိုင်းဖြတ်မှုကို ချဖူးသည်ဖြစ်စေ သင့်ထံတွင် မည်သို့မဆို ဤဆင်ခြင်တုံတရား ရှိရပေမည်။ အကယ်၍ သင့်ထံ၌ ဤဆင်ခြင်တုံတရား၊ သို့မဟုတ် ဤလူ့သဘာဝမျိုး မရှိလျှင် သင့်အတွက် ကယ်တင်ခြင်းဟူသည် အဓိပ္ပာယ်မရှိသော စကားမျှသာ ဖြစ်၏။ ဤသည်မှာ အမှန်ပင် မဟုတ်လော။ ဤအတိုင်းပင် ဖြစ်ပေသည်။ အခြေခံကျသည့် အနိမ့်ဆုံး စံနှုန်းအကြောင်းကို သင့်အား အသိပေးပြီးဖြစ်သည်။ ပြဿနာများနှင့် ရင်ဆိုင်ရသည့်အခါ သင်သည် ဤသွင်ပြင်လက္ခဏာကို ပို၍ စဉ်းစားကြည့်သင့်၏။ ဤသွင်ပြင်လက္ခဏာသည် သင့်အတွက် ကောင်းမွန်သည့်အပြင် မိမိကိုယ်ကို ကာကွယ်ရန် နည်းလမ်းတစ်ခုလည်း ဖြစ်၏။ သင်သည် ဤ လူ့သဘာဝ သွင်ပြင်လက္ခဏာကို အမှန်တကယ် မပိုင်ဆိုင်လျှင် အန္တရာယ် ကြီးကြီးမားမား ရှိလေပြီ။ သင့်အနေဖြင့် ဆုတောင်းရမည်မှာ “ဘုရားသခင်၊ ကျွန်ုပ်သည် ကိုယ်တော်အား ဘုရားသခင်အဖြစ် သဘောထား မှတ်ယူခြင်း လုံးဝ မရှိခဲ့ပါ။ ကျွန်ုပ်သည် ကိုယ်တော်အား မရေရာသော၊ မမြင်နိုင်သော အရာတစ်ခုအဖြစ် လေကဲ့သို့သာ မှတ်ယူခဲ့မိပါသည်။ ဤအကြောင်းကို ယနေ့ တွေ့ကြုံမိရာတွင် ကျွန်ုပ်သည် ဖယ်ရှားရှင်းလင်းခံခဲ့ရပြီ ဟုလည်းကောင်း၊ ကျွန်ုပ်တွင် ကောင်းသော ပန်းတိုင်တစ်ခုမျှ မရှိဟု လည်းကောင်း ခံစားမိပါသည်။ ကိုယ်တော်က ကျွန်ုပ်၏အဆုံးသတ်အား မည်သို့ ဆုံးဖြတ်သည်ဖြစ်စေ၊ ကျွန်ုပ်သည် ကိုယ်တော်အား ကျိုးနွံနာခံလိုစိတ် ရှိပါသည်။ ကျွန်ုပ်သည် ကိုယ်တော့်နောက် လိုက်လျှောက်ရမည် ဖြစ်ပြီး ကိုယ်တော့်ကို မစွန့်ခွာနိုင်ပါ။ ကိုယ်တော့်ကို စွန့်ခွာ၍ စာတန်၏ တန်ခိုးအောက်တွင် နေထိုင်သော သူတို့မှာ လူသားများ မဟုတ်ကြပါ။ ၎င်းတို့သည် နတ်ဆိုးများ ဖြစ်ပါသည်။ ကျွန်ုပ်သည် နတ်ဆိုးတစ်ယောက် မဖြစ်ချင်ပါ။ လူသားသာ ဖြစ်ချင်ပါသည်။ ကျွန်ုပ်သည် စာတန်နောက်သို့ လိုက်မလျှောက်ချင်ဘဲ ဘုရားသခင်နောက်သို့သာ လိုက်လျှောက်ချင်ပါသည်” ဟူ၍ ဖြစ်၏။ သင်သည် ဤ အကြောင်းအရာကို နေ့စဉ် ဆုတောင်းနိုင်၍ အမြင့်သို့ ပိုတက်နိုင်လျှင် သင်၏စိတ်နှလုံးသည် ပို၍ ပို၍ ကြည်လင်လာမည် ဖြစ်ကာ သင့်ထံတွင် လက်တွေ့လုပ်ဆောင်ခြင်း လမ်းတစ်ခုလည်း ရှိလာလိမ့်မည်။ အခက်အခဲများကို ရင်ဆိုင်ရသည့်အခါ လူတစ်ယောက်တွင် ပုန်ကန်သော စိတ်သဘောထားတစ်ခု ရှိလျှင် ထိုသူ၏ စိတ်နှလုံးသည် ခေါင်းမာလာပြီး သမ္မာတရားကို ရရှိဖို့ ကြိုးပမ်းရန်လည်း ဆန္ဒမရှိချေ။ ထိုသူသည် အမှားတစ်ခု လုပ်မိသည့်တိုင် အရေးမထားချေ။ ၎င်းဆန္ဒရှိသည့် မည်သည့် အရာကိုမဆို လုပ်ဆောင်၏။ ၎င်းသည် စတင်၍ ဇွတ်တရွတ်နိုင်လာပြီး ပျက်စီးယိုယွင်းလာကာ ဆုမတောင်းလိုတော့ပေ။ ဤအချိန်တွင် မည်သည်ကို လုပ်ဆောင်သင့်သနည်း။ သင့်အား ကာကွယ်ပေးနိုင်သော အခြေခံအကျဆုံးစည်းမျဉ်းတစ်ခု ရှိ၏။ ဆိုလိုသည်မှာ သင်သည် အပျက်သဘောအဆောင်ဆုံးနှင့် အပျော့ညံ့ဆုံး ဖြစ်နေသည့်အချိန်တွင် သင်၏ စိတ်နှလုံး၌ ဘုရားသခင်ကို ပုန်ကန်သော၊ ခုခံသော၊ ပြစ်မှားစော်ကားသော၊ သို့မဟုတ် ဝေဖန်သော စကားများ ရှိလျှင် ယင်းတို့ကို ထုတ်မပြောလေနှင့်။ သို့တည်းမဟုတ် ဘုရားသခင်ကို ခုခံရန် အခြားသူတို့အား လှုံ့ဆော်မည့် မည်သည့်အရာကိုမျှ မလုပ်နှင့်။ ထိုနည်းဖြင့် သင်သည် ဘုရားသခင်ထံ ဆုတောင်း၍ သူ၏ကာကွယ်ခြင်းကို တောင်းလျှောက်သည့်အခါ သင်သည် အခက်အခဲများကို ကျော်လွှားနိုင်၏။ ဤသည်မှာ အရေးကြီးဆုံးအရာ ဖြစ်သည်။ သင့်ထံတွင် ပုံမှန် ဆင်ခြင်တုံတရားတစ်ခု ရှိသည့်အချိန်၊ သို့မဟုတ် သင်သည် အပျက်သဘောဆောင်သော၊ အကျင့်ပျက်သော၊ ထိန်းချုပ်မှုမရှိသော၊ ခုခံသော အခြေအနေများမှ လွတ်မြောက်သည့် အချိန်၌ သင်သည် သင့်ကိုယ်သင် “ငါသည် အစတုန်းက မလုပ်မိခဲ့သည်မှာ ကံကောင်းလေစွ။ ငါသာ လုပ်မိခဲ့လျှင် ခေတ်များ တစ်လျှောက်လုံး အပြစ်စီရင်ခြင်း ခံရသည့် အပြစ်သားတစ်ယောက် ဖြစ်ခဲ့လိမ့်မည်။ ပြီးလျှင် ခွင့်မလွှတ်နိုင်သည့် မကောင်းမှုကို ကျူးလွန်မိပြီးသား ဖြစ်ခဲ့လိမ့်မည်” ဟု တွေးမိနိုင်၏။ ဤလမ်းသည် မည်သို့ ရှိလေသနည်း။ (ကောင်းမွန်ပါသည်။) ၎င်းလမ်းတွင် မည်သည့်နေရာ၌ အကောင်းရှိလေသနည်း။ (လူများကို ဘုရားသခင်၏ စိတ်သဘောထားအား ပုန်ကန်ပြစ်မှားခြင်းမှ တားဆီးပေးနိုင်ပါသည်။) ဘုရားသခင်၏ စိတ်သဘောထားကို ပုန်ကန် ပြစ်မှားခြင်း မပြုလေနှင့်။ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားသည့် အရာတစ်ခုအား ထုတ်ပြောမိသည်နှင့်တစ်ပြိုင်နက် ပြန်လည် ရုပ်သိမ်းနိုင်သလော။ စကားတစ်ခွန်းကို ပြောဆိုလိုက်သည်နှင့် တစ်ပြိုင်နက် ယင်းသည် ကျွံသွားပြီးသော စကားတစ်ခွန်း ဖြစ်လာ၏။ ယင်းကို ဘုရားသခင်က ပြစ်တင်ရှုတ်ချ၏။ ဘုရားသခင်က ပြစ်တင်ရှုတ်ချသောအခါ သင်သည် ဒုက္ခရောက်လေသည်။ လူတစ်ယောက်သည် ဘုရားသခင်ကို ယုံကြည်သည့်အခါ၌ ဆင်းရဲဒုက္ခအား မည်မျှ ခါးစည်းခံသည် ဖြစ်စေ၊ မိမိကိုယ်ကို မည်သို့ အသုံးခံသည်ဖြစ်စေ၊ မည်သို့ ရွေးချယ်၍ ယုံကြည်သည်ဖြစ်စေ ရည်ရွယ်ချက်မှာ ဘုရားသခင်၏ ကျိန်ဆဲခြင်း၊ သို့မဟုတ် ပြစ်တင်ရှုတ်ချခြင်းကို ခံရရန်အတွက် မဟုတ်ဘဲ “သင့်ကို ဘုရားသခင်က အသိအမှတ်ပြု၏။ သင်သည် ရှင်ကျန်နိုင်သည့်အပြင် ဘုရားသခင်၏ ကယ်တင်ခြင်းကို ခံရသည့်ပုဂ္ဂိုလ်လည်း ဖြစ်သည်” ဟု ဖန်ဆင်းရှင်က မိန့်ဆိုသည်ကို ကြားရရန်အတွက်သာ ဖြစ်သည်။ ဤအရာသည် ရရှိရန် ခက်ခဲလှ၏။ မလွယ်ကူသောကြောင့် လူတို့သည် ပူးပေါင်းလုပ်ဆောင်ကြရမည်။ သင်၏ ကယ်တင်ခြင်းအား ပျက်ပြားစေသည့် အရာမှန်သမျှကို ဘယ်သောအခါမှ မပြောနှင့်။ အရေးပါသောအချိန်များတွင် သင်သည် မိမိကိုယ်ကို ချုပ်ထိန်းရမည် ဖြစ်ပြီး ပြဿနာ ဖြစ်စေမည့် မည်သည့်အရာကိုမျှ မလုပ်ရ။ သင့်အား ငါ ပြောဦးအံ့။ သင်သည် ပြဿနာကို ဖြစ်ပေါ်စေ၍ ဘုရားသခင်၏ ပြစ်တင်ရှုတ်ချခြင်းကို ခံရသည်နှင့်တစ်ပြိုင်နက် ဘုရားသခင်၏ စိတ်သဘောထားကို ပုန်ကန်ပြစ်မှားမိလျှင် သင်သည် ယင်းကို ဘယ်သောအခါမှ ပြုပြင်နိုင်လိမ့်မည် မဟုတ်ပေ။ အမှုအရာများကို လက်လွတ်စပယ် မလုပ်နှင့်၊ သို့မဟုတ် မပြောနှင့်။ သင်သည် မိမိကိုယ်ကို ချုပ်ထိန်းရမည် ဖြစ်ပြီး အလိုမလိုက်ရ။ သင်သည် မိမိကိုယ်ကို ချုပ်ထိန်းပြီးလျှင် သင့်ထံ၌ အခြေခံစည်းတစ်ခု ရှိနေကြောင်းကို သက်သေပြ၏။ အကယ်၍ သင်သည် မိမိကိုယ်ကို ချုပ်ထိန်းလျှင်၊ ဘုရားသခင်၏ တည်ရှိမှုကို ဝန်ခံလျှင်၊ ဘုရားသခင်၏ အချုပ်အခြာအာဏာကို ယုံကြည်ပြီး အဆုံးတိုင် ဘုရားသခင်ကို ကြောက်ရွံ့သော စိတ်နှလုံး ရှိလျှင် ဘုရားသခင်က မြင်ပေလိမ့်မည်။ သင်သည် ဘုရားသခင်ကို ပုန်ကန်ပြစ်မှားသည့်အရာ တစ်ခုမျှ မပြောဆိုရသေးသလို အပြစ်ရှိသောအရာ တစ်ခုမျှ မပြုလုပ်ရသေးချေ။ ဘုရားသခင်သည် သင်၏ စိတ်နှလုံးအတွင်းမှ အတွေးများကို စိစစ်နိုင်၏။ သင်သည် အဓိပ္ပာယ်မဲ့သော အတွေးများ ရှိသည့်တိုင် ဘုရားသခင်ကို ကြောက်ရွံ့သော စိတ်နှလုံး အတန်ငယ် ရှိသောကြောင့် ဤအရာများကို ထုတ်ပြောခဲ့ခြင်း မရှိသလို ဘုရားသခင်ကို ခုခံသည့်အရာ တစ်ခုမျှလည်း မလုပ်ခဲ့ချေ။ သင်၏ ဤအပြုအမူကို လက်ခံနိုင်ဖွယ်ဖြစ်သည်ဟု ဘုရားသခင်က မြင်ပေလိမ့်မည်။ ဘုရားသခင်သည် သင့်အား မည်သို့ သဘောထားမည်နည်း။ ဘုရားသခင်သည် သင့်အား ထိုသို့သော အကျပ်အတည်းများမှ လွတ်မြောက်စေရန် ဆက်၍ လမ်းပြပေလိမ့်မည်။ သို့ဆိုလျှင် သင့်ထံ၌ ကယ်တင်ခြင်းအတွက် မျှော်လင့်ချက် မရှိသေးသလော။ ဤအရာသည် ပိုင်ဆိုင်ရန် အလွန်ရှားပါးသော အရာဖြစ်သည်။ ပြဿနာများကို ရင်ဆိုင်ရသည့်အခါ မည်သည့်အရာကို လုပ်ဆောင်သင့်သနည်း။ မိမိကိုယ်ကို ချုပ်ထိန်းကာ ဘယ်သောအခါမှ အလိုမလိုက်နှင့်။ အလိုလိုက်သည့်အခါတွင် ယင်းသည် စိတ်လိုက်မာန်ပါပြုသော စိတ်ခံစားချက်များ၏ ရလဒ်တစ်ခု ဖြစ်၏။ သင်၏ မာနထောင်လွှားသော သဘာဝသည် ပေါက်ကွဲလုနီးပါးဖြစ်ကာ သင့်ထံ၌ မကျေနပ်ချက်များနှင့် ကျိုးကြောင်းပြချက်များ ပြည့်နှက်နေသည်ဟု ခံစားရ၏။ သင်သည် မကျေမချမ်း ဖြစ်လွန်းလာပြီး ပွင့်ပွင့်လင်းလင်း ပြောဆိုမှဖြစ်မည်ဟု ခံစားမိ၏။ ဤအချိန်၌ သင့်ကိုယ်သင် ချုပ်ထိန်းရန် မဖြစ်နိုင်ချေ။ အကျိုးဆက်အဖြစ် သင်၏ စာတန်ဆန်သော စိတ်သဘောထား၏ အကျည်းတန်သော ဘက်မှာ ထွက်ပေါ်လာပြီး ဤအချိန်၌ ဘုရားသခင်၏ စိတ်သဘောထားကို ပုန်ကန်ပြစ်မှားမိရန် အလားအလာ အများဆုံးရှိလေသည်။ ချုပ်ထိန်းခြင်း၏ ရည်ရွယ်ချက်မှာ အဘယ်နည်း။ မိမိကိုယ်ကို ကာကွယ်ရန်၊ ဘုရားသခင်၏ စိတ်သဘောထားကို ပုန်ကန် မပြစ်မှားမိရန်နှင့် မိမိတွင် ကယ်တင်ခြင်းအတွက် နောက်ဆုံးသော မျှော်လင့်ချက် ရောင်ခြည်တစ်ခု ကျန်ရှိနေစေရန် မိမိ၏စကားများ၊ လုပ်ဆောင်ချက်များနှင့် ခြေလှမ်းများကို သတိရှိခြင်း ဖြစ်သည်။ ထို့ကြောင့် မိမိကိုယ်ကို ချုပ်ထိန်းရန် လိုအပ်၏။ သင်သည် မတရားသဖြင့် ခံခဲ့ရသည်ဟု မည်သို့ ကြီးကြီးမားမား ခံစားရသည်ဖြစ်စေ၊ စိတ်ဆင်းရဲမှုနှင့် ဝမ်းနည်းမှုကို သင်၏စိတ်နှလုံးတွင် မည်မျှ ခံစားရသည်ဖြစ်စေ သင်သည် မိမိကိုယ်ကို ချုပ်ထိန်းသင့်၏။ ဤသည်မှာ အကျိုးရှိဆုံး ကြိုးပမ်း အားထုတ်မှုတစ်ခု ဖြစ်လေသည်။ မိမိကိုယ်ကို ချုပ်ထိန်းပြီးသည့်နောက်တွင် သင့်အနေဖြင့် မည်သို့မျှ နောင်တရလိမ့်မည် မဟုတ်ပေ။ ဘုရားသခင်ကို ယုံကြည်ရန် နည်းလမ်းတစ်ခုအဖြစ် လုပ်ဆောင်ခြင်းဖြစ်စေ၊ မိမိကိုယ်ကို ကာကွယ်ရန် လျှို့ဝှက် ပရိယာယ်တစ်ခုအဖြစ် လုပ်ဆောင်ခြင်းဖြစ်စေ ဤနည်းဖြင့် လက်တွေ့လုပ်ဆောင်ခြင်းသည် လူများအတွက် အဘက်ဘက်မှ အကျိုးရှိ၏။ ဖောက်ပြန်ပျက်စီးသော စိတ်သဘောထားတစ်ခု ရှိသည့် လူများသည် တစ်ခါတစ်ရံတွင် အနည်းငယ်သော ရူးနှမ်းမှု ပမာဏတစ်ခုကို ထုတ်ဖော်ပြတတ်ပြီး ၎င်းတို့၏ လုပ်ရပ်များ၌ ဆင်ခြင်တုံတရားနှင့် စည်းမျဉ်းများဟူ၍ မရှိချေ။ မည်သည့်အချိန်၌ သင်၏ ဖောက်ပြန်ပျက်စီးသော စိတ်သဘောထား ထွက်ပေါ်လာမည်ကို သင်သည် သိပင်မသိချေ။ သင်သည် ဘုရားသခင်ကို ငြင်းပယ်ပြီး ရှုတ်ချသည့် အရာတစ်ခုအား လွှတ်ခနဲ ပြောမိသည့်အခါ လုံးလုံး နောက်ကျလွန်းသွားပြီ ဖြစ်၍ ၎င်းကို နောင်တရခြင်းမှာ အကျိုးရှိလိမ့်မည် မဟုတ်။ အကျိုးဆက်များမှာ မစဉ်းစားတတ်အောင်ပင် ဖြစ်လိမ့်မည်။ သင်သည် ဖယ်ရှားရှင်းလင်းခြင်း ခံရနိုင်သကဲ့သို့ သန့်ရှင်းသော ဝိညာဉ်တော်သည်လည်း သင့်အပေါ် အလုပ်လုပ်တော့မည် မဟုတ်ပေ။ ယင်းသည် အရာအားလုံး ပြီးဆုံးပြီဟူသည့် အဓိပ္ပာယ် မဟုတ်လော။ သင့်ထံ၌ ကယ်တင်ခြင်း၏ မျှော်လင့်ချက်ဟူသည် လုံးဝ ရှိမည် မဟုတ်ပေ။

ကောက်နုတ်ချက် (၆၁)

လူတိုင်းသည် အတိုင်းအတာ အနည်းနှင့်အများဆိုသလို ပြစ်မှားမှုများ ကျူးလွန်ပြီးကြပြီးဖြစ်သည်။ တစ်စုံတစ်ရာက ပြစ်မှားခြင်းဖြစ်သည်ကို သင်မသိသည့်အခါ ယင်းကို မရှင်းလင်းသော စိတ်အခြေအနေတစ်ခုဖြင့် သဘောထားလိမ့်မည်၊ သို့မဟုတ် သင်သည် သင်၏ကိုယ်ပိုင်အယူအဆများ၊ လက်တွေ့လုပ်ဆောင်မှုများနှင့် သိနားလည်မှု နည်းလမ်းများကို ဖက်တွယ်ဦးမည်မှာ ဖြစ်ကောင်းဖြစ်မည်။ သို့သော် တစ်နေ့တွင် ဘုရားနှုတ်ကပတ်တော်များ ဖတ်ရှုခြင်းမှတစ်ဆင့်ဖြစ်စေ၊ သင်၏ညီအစ်ကိုမောင်နှမများနှင့် မိတ်သဟာယ ဖွဲ့ခြင်းမှတစ်ဆင့်ဖြစ်စေ၊ ဘုရားသခင်၏ ထုတ်ဖော်ခြင်းအားဖြင့်ဖြစ်စေ ဤအရာက ပြစ်မှားခြင်းတစ်ခုနှင့် ဘုရားသခင်ကို ပုန်ကန်ပြစ်မှားခြင်း ဖြစ်သည်ကို သင့်အနေဖြင့် သင်ယူရလိမ့်မည်။ ထိုအခါ သင်၏သဘောထားက မည်သည့်အရာ ဖြစ်လိမ့်မည်နည်း။ သင်သည် သင်၏ ကိုယ်ပိုင် အယူအဆများကို ဖက်တွယ်လျက် သင် လုပ်ဆောင်သည့်အရာက သမ္မာတရားနှင့် မကိုက်ညီသော်လည်း ထိုမျှကြီးမားသည့် ပြဿနာတစ်ခုလည်း မဟုတ်ဟု ယုံကြည်လျက် သင်သည် အမှန်တကယ် နောင်တရလိမ့်မည်လော သို့မဟုတ် အကျိုးသင့်အကြောင်းသင့် စဉ်းစားကာ ငြင်းခုံနေလိမ့်မည်လော။ ဤသည်မှာ ဘုရားသခင်အပေါ် သင် ရှိသည့် သဘောထားနှင့် ဆက်စပ်သည်။ ဒါဝိဒ်သည် သူ၏ ပြစ်မှားခြင်းအပေါ် မည်သည့် သဘောထား ရှိခဲ့သနည်း။ (နောင်တရသည်။) နောင်တရသည်။ ယင်းမှာ သူသည် သူ၏ စိတ်နှလုံးတွင် မိမိကိုယ်ကို မုန်းကာ ထိုပြစ်မှားခြင်းကို နောက်တစ်ဖန် လုံးဝ ကျူးလွန်မည်မဟုတ်ဟု ဆိုလိုသည်။ သို့ဆိုလျှင် မည်သည့်အရာကို သူ လုပ်ဆောင်ခဲ့သနည်း။ သူသည် သူ့ကို အပြစ်ပေးရန် ဘုရားသခင်ကို တောင်းလျှောက်ရင်း ဆုတောင်းကာ “ဤအမှားကို ကျွန်ုပ် တစ်ဖန် ပြုမိလျှင် ဘုရားက ကျွန်ုပ်ကို အပြစ်ဒဏ်ပေးကာ သေအောင်ပြုပါစေ”ဟု ပြောလေသည်။ ယင်းမှာ သူ၏ စိတ်ဆုံးဖြတ်ချက်ဖြစ်သည်။ ယင်းမှာ စစ်မှန်သော နောင်တဖြစ်သည်။ သာမန်လူတို့သည် ဤအရာကို စွမ်းဆောင်ရရှိနိုင်သလော။ သာမန်လူတို့အတွက် ၎င်းတို့သည် အကျိုးသင့်အကြောင်းသင့်ပြောရန် မကြိုးစားလျှင် သို့မဟုတ် သွယ်ဝိုက်၍ အမှားကို ဝန်ခံနိုင်လျှင် ယင်းမှာ အတော်လေး ကောင်းနှင့်နေပြီဖြစ်သည်။ သိက္ခာကျမည် ကြောက်သည့်အတွက် ကိစ္စရပ်ကို တစ်ဖန် ထုတ်ပြောရန် မလိုလားခြင်းသည် စစ်မှန်သော နောင်တဖြစ်သလော။ ထိုအရာမှာ သိက္ခာကျမည့်အပေါ် စိတ်ဖိစီးကာ ဝမ်းနည်းခြင်းဖြစ်သည်။ နောင်တ မဟုတ်ပေ။ စစ်မှန်သော နောင်တမှာ မကောင်းမှုပြုခြင်းအတွက် မိမိကိုယ်ကို မုန်းခြင်း၊ မကောင်းမှု လုပ်နိုင်စွမ်းရှိခြင်းအတွက် နာကျင်မှုနှင့် မသက်မသာဖြစ်ခြင်းကို ခံစားခြင်း၊ မိမိကိုယ်ကို အပြစ်တင်ခြင်းနှင့် မိမိကိုယ်ကိုပင် ကျိန်ဆဲခြင်း ဖြစ်သည်။ ယင်းမှာ နောက်ပိုင်းတွင် ထိုသို့သော မကောင်းမှုကို တစ်ဖန် လုံးဝ မလုပ်ရန် သစ္စာဆိုနိုင်ခြင်းနှင့် ဘုရားသခင်၏ အပြစ်ဒဏ်ပေးခြင်းကို လက်ခံရန်နှင့် မကောင်းမှုကို တစ်ကြိမ်တစ်ခါမျှ ထပ်လုပ်မိလျှင် စိတ်မချမ်းမြေ့စရာ သေခြင်းကို ခံစားရန် လိုလားခြင်း ဖြစ်သည်။ ဤသည်မှာ စစ်မှန်သော နောင်တဖြစ်သည်။ အကြင်သူသည် မည်သည့် မကောင်းမှုမျှ မလုပ်ဆောင်ခဲ့ကြောင်းနှင့် ၎င်းတို့၏ လုပ်ရပ်များက စည်းမျဉ်းများနှင့် မကိုက်ညီရုံမျှသာဖြစ်ကြောင်း သို့မဟုတ် ဉာဏ်ပညာကင်းမဲ့သောကြောင့် ဖြစ်ခဲ့ခြင်းဖြစ်ကြောင်း မိမိ၏ စိတ်နှလုံးတွင် အမြဲ ခံစားကာ ၎င်းက တိတ်တဆိတ် ပြုမူဆောင်ရွက်လျှင် မည်သည့်အရာမျှ မှားယွင်းသွားလိမ့်မည် မဟုတ်ဟု ယုံကြည်လျှင် ဤသို့ စဉ်းစားခြင်းဖြင့် စစ်မှန်သော နောင်တကို ၎င်းတို့ ခံစားနိုင်သလော။ လုံးဝ မခံစားနိုင်ပေ။ အဘယ်ကြောင့်ဆိုသော် ၎င်းတို့သည် ၎င်းတို့၏ မကောင်းမှုပြုခြင်းနှင့်ဆိုင်သည့် အနှစ်သာရကို မသိကြသောကြောင့် ဖြစ်သည်။ ၎င်းတို့သည် မိမိတို့ကိုယ်ကို အနည်းငယ်မျှ စက်ဆုပ်လျှင်ပင် အမြော်အမြင်မရှိခြင်းအတွက်သာလည်းကောင်း၊ အခြေအနေကို ကောင်းစွာ မကိုင်တွယ်ခြင်းအတွက်သာလည်းကောင်း မိမိတို့ကိုယ်ကို မုန်းကြသည်။ မကောင်းမှုကို ၎င်းတို့ လုပ်ဆောင်နိုင်ရသည့် အကြောင်းရင်းမှာ ၎င်းတို့ သဘာဝ အနှစ်သာရနှင့်ပတ်သက်သည့် ပြဿနာတစ်ခုကြောင့်သာဖြစ်ကြောင်း၊ ၎င်းတို့၏ လူ့သဘာဝ ကင်းမဲ့ခြင်းကြောင့်၊ ၎င်းတို့၏ မကောင်းသည့် စိတ်သဘောထားနှင့် အကျင့်ပျက်ခြင်းတို့ကြောင့်ဖြစ်ကြောင်း အမှန်တကယ် သဘောမပေါက်ကြပေ။ ဤကဲ့သို့သော လူများသည် မည်သည့်အခါတွင်မျှ စစ်မှန်သော နောင်တရှိကြလိမ့်မည် မဟုတ်။ လူတို့သည် တစ်စုံတစ်ရာကို တလွဲလုပ်ဆောင်မိသည့်အခါ သို့မဟုတ် ပြစ်မှားခြင်းများကို ကျူးလွန်မိသည့်အခါ၊ ဘုရားသခင်ရှေ့မှောက်၌ မိမိကိုယ်ကို ဆင်ခြင်သုံးသပ်ရန် အဘယ်ကြောင့် လိုအပ်သနည်း။ ဤသည်မှာ အဘယ့်ကြောင့်ဆိုသော် မိမိကိုယ်ပိုင် သဘာဝ အနှစ်သာရကို သိခြင်းသည် မလွယ်ကူသောကြောင့် ဖြစ်သည်။ မိမိက အမှားတစ်ခု ပြုလုပ်မိပြီဖြစ်ကြောင်းကို ဝန်ခံခြင်းနှင့် အမှားက မည်သည့်နေရာတွင်ရှိသည်ကို သိခြင်းတို့သည် လုပ်ဆောင်ရန် လွယ်ကူသည်။ သို့သော် မိမိအမှားများ၏ ရင်းမြစ်နှင့် မည်သည့် စိတ်သဘောထားမျိုးက အတိအကျ ထုတ်ဖော်သည်ဟူသည်တို့ကို သိရှိရန်မှာ မလွယ်ကူပေ။ ထို့ကြောင့် လူအများစုက တစ်စုံတစ်ရာကို တလွဲလုပ်ဆောင်မိပြီးသည့်အခါ ၎င်းတို့ မှားယွင်းကြောင်းကိုသာ ဝန်ခံသော်လည်း ၎င်းတို့ စိတ်နှလုံးထဲတွင် နောင်တ မခံစားရသကဲ့သို့ မိမိတို့ကိုယ်ကို မမုန်းတီးကြပေ။ ဤနည်းဖြင့် စစ်မှန်သည့်နောင်တကို ၎င်းတို့ စံမမီကြပေ။ စစ်မှန်သည့် နောင်တကို ရရှိရန် အကြင်သူသည် မိမိလုပ်ဆောင်ခဲ့သည့် မကောင်းမှုကို စွန့်ပစ်ရမည်ဖြစ်ပြီး ထိုမကောင်းမှုကို တစ်ဖန် လုံးဝ လုပ်မည်မဟုတ်ဟု အာမခံနိုင်ရမည်ဖြစ်သည်။ ထိုအခါတွင်သာ စစ်မှန်သော နောင်တကို ရရှိနိုင်ပေသည်။ သင်သည် မည်သည့်အခါတွင်မျှ သင့်ကိုယ်သင် ပြန်လည်သုံးသပ်ခြင်း၊ သို့မဟုတ် သိရှိခြင်း မရှိဘဲ ကိစ္စရပ်များကို သင်၏ ကိုယ်ပိုင် အယူအဆများနှင့် စိတ်ကူးများပေါ် အခြေခံ၍ ချဉ်းကပ်ပြီး ဝတ်ကျေတမ်းကျေပုံစံဖြင့် ဟန်ဆောင်လုပ်ပြရုံသာ လုပ်ပြလျှင် သင်သည် အမှန်တကယ် နောင်တမရခဲ့သကဲ့သို့ အမှန်တကယ် လုံးဝ ပြောင်းလဲခြင်းမရှိလေပြီ။ ဘုရားသခင်က သင့်ကို ထုတ်ဖော်လိုလျှင် ဤအရာကို သင် မည်သို့ ချဉ်းကပ်သင့်သနည်း။ သင်၏ သဘောထားက မည်သည့်အရာ ဖြစ်လိမ့်မည်နည်း။ (ဘုရားသခင်၏ အပြစ်ဒဏ်ပေးခြင်းကို ကျွန်ုပ် လက်ခံမည်။) ဘုရားသခင်၏ အပြစ်ဒဏ်ပေးခြင်းကို လက်ခံခြင်း။ ဤသည်မှာ သင် ရှိရမည့် သဘောထားမျိုး ဖြစ်သည်။ တစ်ချိန်တည်းတွင် ဘုရားသခင်၏ စိစစ်ခြင်းကို လက်ခံရမည်။ သင့်အနေဖြင့် မိမိကိုယ်ကို အမှန်တကယ်သိရှိကာ အမှန်တကယ် နောင်တရနိုင်ရန်အလို့ငှာ ဤနည်းလမ်းက ပိုကောင်းမွန်ပေသည်။ လူတစ်ဦးတွင် စစ်မှန်သည့် နောင်တမရှိလျှင် မကောင်းမှုလုပ်ဆောင်ခြင်းကို ရပ်တန့်ရန် ၎င်းတို့အတွက် ဖြစ်နိုင်လိမ့်မည် မဟုတ်။ အချိန်မရွေး နေရာမရွေး ၎င်းတို့သည် မိမိတို့၏ နည်းလမ်းဟောင်းများဆီသို့ ပြန်သွားနိုင်စွမ်း ရှိလိမ့်မည်၊ မိမိတို့၏ စာတန်ဆန်သော စိတ်သဘောထားအတိုင်း အသက်ရှင်နိုင်စွမ်းရှိလိမ့်မည် ဖြစ်ပြီး အကြိမ်ကြိမ် တစ်ပုံစံတည်းသော အမှားများကိုပင် ပြုလုပ်နိုင်စွမ်း ရှိလိမ့်မည်။ ထို့ကြောင့် ၎င်းတို့သည် အမှန်တကယ် နောင်တရသည့် လူတစ်ဦး မဟုတ်ပေ။ ဤနည်းဖြင့် ၎င်းတို့သည် လုံးလုံးလျားလျား ထုတ်ဖော်ခံရသည်။ ထို့ကြောင့် ပြစ်မှားခြင်းများမှ မိမိတို့ကိုယ်ကို လုံးဝ လွတ်မြောက်စေရန် လူတို့သည် မည်သည့်အရာကို လုပ်ဆောင်နိုင်ကြသနည်း။ ၎င်းတို့သည် ပြဿနာများကို ဖြေရှင်းရန် သမ္မာတရားကို ရှာဖွေရမည်ဖြစ်ပြီး သမ္မာတရားကိုလည်း လက်တွေ့လုပ်ဆောင်နိုင်ရမည်ဖြစ်သည်။ ဤသည်မှာ လူတို့အတွက် သမ္မာတရားအပေါ် ရှိရမည့် မှန်ကန်သည့် သဘောထား ဖြစ်သည်။ သို့ဆိုလျှင် လူတို့သည် သမ္မာတရားကို မည်သို့ လက်တွေ့လုပ်ဆောင်သင့်သနည်း။ မည်သည့် စုံစမ်းသွေးဆောင်မှုများ သို့မဟုတ် စမ်းသပ်မှုများကို သင် ကြုံရသည်ဖြစ်စေ သင်သည် သင်၏ စိတ်နှလုံးတွင် ဘုရားသခင်ကို အမှန်တကယ် ဆုတောင်းကာ ဘုရားသခင်၏ စီစဉ်ညွှန်ကြားမှုများကို ကျိုးနွံနာခံရမည်ဖြစ်သည်။ အချို့သော စမ်းသပ်မှုများက စုံစမ်းသွေးဆောင်မှုများလည်း ဖြစ်သည်။ ဘုရားသခင်က အဘယ်ကြောင့် သင့်ကို ထိုသို့သောအရာများ ကြုံခွင့်ပေးသနည်း။ သင့်ထံ ဘုရားသခင်က ထိုသို့သောအရာများ ဖြစ်ခွင့်ပြုသည်မှာ မတော်တဆ မဟုတ်သကဲ့သို့ အမှတ်တမဲ့လည်း မဟုတ်ပေ။ ဘုရားသခင်က သင့်ကို စမ်းသပ်ကာ စစ်ဆေးနေခြင်း ဖြစ်သည်။ ဤစစ်ဆေးမှုကို သင် လက်မခံလျှင်၊ ဤကိစ္စရပ်ကို သင် အာရုံမစိုက်လျှင် ဘုရားသခင်အပေါ် သင်၏ သဘောထားသည် ဤအချိန်တွင် ထုတ်ဖော်ခြင်းခံရသည် မဟုတ်လော။ ဘုရားသခင်အပေါ် သင်၏ သဘောထားမှာ အဘယ်နည်း။ သင်သည် သင့်အတွက် ဘုရားသခင် ခင်းကျင်းပေးသည့် ပတ်ဝန်းကျင်များနှင့် သင့်ကို ဘုရားသခင်ပေးသည့် စမ်းသပ်မှုများအပေါ် စိတ်မဝင်စားသကဲ့သို့ မထီမဲ့မြင်ပြုသော သဘောထားတစ်ခု ရှိကာ သင်သည် ဆုလည်းမတောင်းသကဲ့သို့ ရှာဖွေခြင်းလည်းမရှိဘဲ ထိုအရာမှတစ်ဆင့် လက်တွေ့လုပ်ဆောင်မှု လမ်းကြောင်းတစ်ခုကို ရှာမတွေ့လျှင် ဤအရာက သင်သည် ဘုရားသခင်အပေါ် ကျိုးနွံနာခံတတ်သော သဘောထားတစ်ခု မရှိသည်ကို ထုတ်ဖော်ပေသည်။ ထိုသို့သော လူတစ်ဦးကို ဘုရားသခင်က မည်သို့ ကယ်တင်နိုင်မည်နည်း။ ၎င်းတို့အတွက် ဘုရားသခင်၏ စုံလင်အောင်ပြုခြင်းခံရရန်မှာ ဖြစ်နိုင်သလော။ လုံးဝ မဖြစ်နိုင်ပေ။ ဤသည်မှာ အဘယ့်ကြောင့်ဆိုသော် သင်သည် ဘုရားသခင်အပေါ် ကျိုးနွံနာခံတတ်သော သဘောထားမရှိသောကြောင့်ဖြစ်ပြီး ဘုရားသခင်က သင့်အတွက် ပတ်ဝန်းကျင်တစ်ခု စီစဉ်လျှင်ပင် ထိုအရာကို သင် တွေ့ကြုံခံစားလိမ့်မည် မဟုတ်သကဲ့သို့ ထိုအရာနှင့်ပတ်သက်၍ ပူးပေါင်းလုပ်ဆောင်လိမ့်မည် မဟုတ်သောကြောင့် ဖြစ်ပေသည်။ ဤအရာက ဘုရားသခင်အတွက် သင်၏ မထီမဲ့မြင်ပြုခြင်း၊ ဘုရားသခင်၏ အမှုတော်ကို သင် အလေးအနက် မထားခြင်းနှင့် ဘုရားသခင်၏ နှုတ်ကပတ်တော်များနှင့် သမ္မာတရားများကိုပင် သင် ဘေးဖယ်ထားနိုင်စွမ်း ရှိခြင်းတို့ကို ပြသည်။ ယင်းက သင်သည် ဘုရားသခင်၏ အမှုတော်ကို တွေ့ကြုံနေခြင်းမရှိကြောင်းကို ပြသည်။ ထိုအခြေအနေတွင် သင်သည် ကယ်တင်ခြင်းကို မည်သို့ ရရှိနိုင်မည်နည်း။ သမ္မာတရားကို မချစ်သောသူတို့သည် ဘုရားသခင်၏ အမှုတော်ကို မတွေ့ကြုံနိုင်ပေ။ ဘုရားသခင်ကို ဤပုံစံဖြင့် ယုံကြည်နေစဉ်တွင် ကယ်တင်ခြင်းကို ရရှိရန် နည်းလမ်း မရှိပေ။ ဤသည်မှာ ဘုရားသခင်နှင့် သမ္မာတရားအပေါ် မိမိ၏ သဘောထားသည် အလွန် အရေးကြီးပြီး ထိုအရာသည် ကယ်တင်ခံရနိုင်ခြင်း ရှိမရှိနှင့် တိုက်ရိုက် ဆက်စပ်သည်ဟု ဆိုလိုပေသည်။ ဤအရာကို အာရုံမစိုက်သောလူတို့သည် မိုက်မဲပြီး မသိနားမလည်ဖြစ်ကြပေသည်။

ကောက်နုတ်ချက် (၆၂)

“အဆုံးထိတိုင် လိုက်လျှောက်သောသူသည် ဧကန်မုချ ကယ်တင်ခံရလိမ့်မည်” ဟု ဆိုထားသော်လည်း ဤအရာကို လက်တွေ့လုပ်ဆောင်ဖို့ လွယ်ကူပါသလော။ မလွယ်ကူသည့်အပြင် အဆင်းနီသော နဂါးကြီး၏ လိုက်လံဖမ်းဆီးကာ နှိပ်စက်ညှဉ်းပန်းခြင်း ခံရသူများစွာတို့သည် အလွန်တွန့်ဆုတ်လာပြီး ဘုရားနောက်လိုက်ဖို့ ကြောက်ရွံ့လာကြသည်။ အဘယ်ကြောင့် ၎င်းတို့ ပြိုလဲခဲ့ကြသနည်း။ အဘယ်ကြောင့်ဆိုသော် စစ်မှန်သည့် ယုံကြည်ခြင်း ကင်းမဲ့သောကြောင့် ဖြစ်သည်။ လူအချို့သည် သမ္မာတရားကို လက်ခံနိုင်သည်၊ ဘုရားထံ ဆုတောင်းနိုင်သည်၊ ဘုရားအပေါ် မှီခိုနိုင်ပြီး စမ်းသပ်မှုများနှင့် အတိဒုက္ခများတွင် ခိုင်ခိုင်မာမာ ရပ်တည်နိုင်သော်လည်း အခြားသူများမှာ အဆုံးထိ လိုက်မလျှောက်နိုင်ကြချေ။ စမ်းသပ်မှုများနှင့် အတိဒုက္ခများအတောအတွင်း တစ်ချိန်ချိန်တွင် ၎င်းတို့ ပြိုလဲကြလိမ့်မည်၊ မိမိတို့ သက်သေခံချက်ကို ဆုံးရှုံးကြလိမ့်မည်ဖြစ်ပြီး လဲကျနေရာမှ ပြန်ထပြီး ဆက်မသွားနိုင်ကြချေ။ ကြီးသည်ဖြစ်စေ ငယ်သည်ဖြစ်စေ သင်၏ သန္နိဋ္ဌာန်ကို ကိုင်လှုပ်နိုင်သည့်အရာများ၊ သင်၏ စိတ်နှလုံး၌ နေရာယူနိုင်သည့်အရာများ၊ သို့မဟုတ် သင်၏တာဝန်အား ထမ်းဆောင်နိုင်စွမ်းကို ဘောင်ခတ်နိုင်သည့်အရာများ နှင့် သင်၏ ရှေ့ဆက် တိုးတက်မှု ဖြစ်သည့် နေ့တိုင်း ဖြစ်ပေါ်သည့်အရာများအားလုံးသည် လုံ့လဝီရိယရှိသည့် စိစစ်ကုစားမှု လိုအပ်ပေသည်။ သင်သည် ၎င်းတို့ကို သေချာ ဆန်းစစ်ကာ သမ္မာတရားကို ရှာဖွေသင့်သည်။ ဤအရာအားလုံးမှာ သင် တွေ့ကြုံသည်နှင့်အမျှ ဖြေရှင်းရမည့် ပြဿနာများဖြစ်သည်။ လူအချို့သည် အခက်အခဲများ ကြုံရသည့်အခါ အပျက်သဘောဆောင်လာကြသည်၊ ညည်းညူကာ မိမိတို့တာဝန်များကို နုတ်ထွက်လိုက်ကြပြီး ဆုတ်ဆိုင်းမှုတစ်ခုစီနောက်ပိုင်းတွင် ဖြည်းဖြည်းချင်းပင် ပြန်လည်ထူထောင်နိုင်ခြင်း မရှိကြချေ။ ဤလူအားလုံးတို့သည် သမ္မာတရားကို မချစ်သော လူနုံလူအများဖြစ်ကြပြီး ၎င်းတို့သည် တစ်သက်တာလုံး ယုံကြည်ခြင်းဖြင့်ပင် ယင်းကို ရကြလိမ့်မည် မဟုတ်ပေ။ ယင်းကဲ့သို့ လူနုံလူအများသည် အဆုံးတိုင် အဘယ်သို့ လိုက်နိုင်မည်နည်း။ အလားတူအရာသည် သင့်ထံ ဆယ်ကြိမ် ဖြစ်ပျက်သော်လည်း ထိုအရာမှ သင် ဘာမျှမရရှိပါက သင်သည် သာမန်မျှ၊ အသုံးမကျသော လူတစ်ဦးဖြစ်သည်။ ပါးနပ်ချက်ချာသော လူများနှင့် ဝိညာဉ်ရေးရာ သိနားလည်မှုရှိသော စစ်မှန်သော အစွမ်းအစရှိသူများမှာ သမ္မာတရားကို ရှာဖွေသောသူများ ဖြစ်သည်။ ၎င်းတို့ထံ တစ်စုံတစ်ရာ ဆယ်ကြိမ် ဖြစ်ပျက်ပါက ထိုကိစ္စများထဲမှ ရှစ်ကြိမ်တွင် ဉာဏ်အလင်းပေးခြင်းအချို့ကို ၎င်းတို့ ရရှိနိုင်ကြပေမည်၊ သင်ခန်းစာအချို့ကို သင်ယူနိုင်ကြပေမည်၊ သမ္မာတရား အချို့ကို နားလည်ကာ တိုးတက်မှု အချို့ကို ပြုလုပ်ကောင်း ပြုလုပ်နိုင်ကြပေမည်။ ဝိညာဉ်ရေးရာ သိနားလည်မှု မရှိသော လူနုံလူအတစ်ဦးအပေါ် အမှုအရာများ ဆယ်ကြိမ် ဖြစ်သောအခါ တစ်ကြိမ်မျှ ၎င်းတို့၏ ဘဝကို အကျိုးရှိစေလိမ့်မည်မဟုတ်၊ တစ်ကြိမ်တစ်ခါမျှ ၎င်းတို့ကို ပြောင်းလဲစေလိမ့်မည်မဟုတ်သကဲ့သို့ တစ်ကြိမ်တစ်ခါမျှ ၎င်းတို့၏ အကျည်းတန်သော မျက်နှာကို သိစေမည်မဟုတ်ချေ။ ယင်းမှာ ၎င်းတို့အတွက် အဆုံးသတ်ဖြစ်ပေသည်။ ၎င်းတို့အပေါ် တစ်စုံတစ်ရာ ဖြစ်ပျက်သည့်အခါတိုင်းတွင် ၎င်းတို့ လဲကျကြသည်။ ၎င်းတို့ လဲကျသည့်အခါတိုင်းတွင် ၎င်းတို့ကို အားပေးဖို့နှင့် ချော့ဖို့ အခြားတစ်စုံတစ်ဦးကို ၎င်းတို့ လိုအပ်ကြသည်။ အားပေးခြင်းနှင့် ချော့မော့ခြင်း မရှိဘဲ ၎င်းတို့ မထနိုင်ကြသည့်အပြင် တစ်စုံတစ်ရာ ဖြစ်ပျက်သည့် အကြိမ်တိုင်းတွင် ၎င်းတို့ လဲကျမည့် အန္တရာယ်နှင့် အရည်အသွေး နိမ့်ကျစေမည့် အန္တရာယ်ရှိသည်။ ဤသည်မှာ ၎င်းတို့အတွက် အဆုံးသတ်ဖြစ်သည် မဟုတ်လော။ ထိုသို့သော အသုံးမကျသည့် ဤလူများကို ကယ်တင်ရန်အတွက် အခြားအကြောင်းပြချက် တစ်ခုတလေ ရှိသေးသလော။ လူသားမျိုးနွယ်ကို ဘုရားသခင်၏ကယ်တင်ခြင်းမှာ သမ္မာတရားကို ချစ်သောသူတို့အား ကယ်တင်ခြင်း၊ လိုအင်ဆန္ဒနှင့် သန္နိဋ္ဌာန်ရှိသည့် ၎င်းတို့၏ တစ်စိတ်တစ်ဒေသနှင့် ၎င်းတို့၏ စိတ်နှလုံးထဲတွင် သမ္မာတရားနှင့် တရားမျှတမှုကို တမ်းတသော ၎င်းတို့၏ တစ်စိတ်တစ်ဒေသကို ကယ်တင်ခြင်း ဖြစ်သည်။ လူတစ်ဦး၌ စိတ်ဆုံးဖြတ်ချက်သည် တရားမျှတမှု၊ ကောင်းမြတ်ခြင်းနှင့် သမ္မာတရားကို တမ်းတပြီး အသိတရား ပိုင်ဆိုင်သည့် ၎င်းတို့ စိတ်နှလုံးထဲရှိ ၎င်းတို့၏ တစ်စိတ်တစ်ဒေသ ဖြစ်သည်။ သမ္မာတရားကို ၎င်းတို့ နားလည်ပြီး ရရှိရန် ၎င်းတို့၏ဖောက်ပြန်ပျက်စီးခြင်းသည် ဆေးကြောသန့်စင်ခံရပြီး ၎င်းတို့၏အသက်စိတ်သဘောထား ပြောင်းလဲနိုင်ရန်အလို့ငှာ ဘုရားသခင်သည် လူတို့၏ ဤတစ်စိတ်တစ်ဒေသကို ကယ်တင်ပြီး ယင်းမှတစ်ဆင့် ၎င်းတို့၏ ဖောက်ပြန်ပျက်စီးသော စိတ်သဘောထားကို ပြောင်းလဲလေသည်။ သင်သည် သင့်အတွင်း၌ ဤအရာများ မရှိလျှင် ကယ်တင်မခံရနိုင်ပေ။ အကယ်၍ သင့်အတွင်း၌ သမ္မာတရားကို ချစ်ခြင်း သို့မဟုတ် တရားမျှတမှုနှင့် အလင်းအတွက် ပြင်းပြသောဆန္ဒမရှိပါက သင် မကောင်းသောအရာများနှင့် ကြုံတွေ့သည့်အခါတိုင်း သင်သည် ယင်းတို့ကို စွန့်ပစ်လိုစိတ် မရှိသကဲ့သို့ အခက်အခဲကို ခံစားရန် စိတ်ဆုံးဖြတ်ချက် မရှိပေ။ ထို့အပြင် သင်၏အသိတရားသည် ထုံထိုင်းနေပါက သမ္မာတရားကို လက်ခံနိုင်သော သင်၏စွမ်းရည်မှာလည်း ထုံထိုင်းကာ သင်သည် သမ္မာတရား သို့မဟုတ် ဖြစ်ပေါ်လာသော အဖြစ်အပျက်များကို ထိုးထွင်းသိမြင်ခြင်း မရှိပါက သင့်အပေါ် ကျရောက်သည့် မည်သည့်အရာကိုမဆို ရင်ဆိုင်ရာတွင် ပြဿနာများကို ဖြေရှင်းရန် သမ္မာတရားကို သင် မရှာဖွေနိုင်သကဲ့သို့ စဉ်ဆက်မပြတ် အပျက်သဘောဆောင်ပါက သင့်အတွက် ကယ်တင်ခံရဖို့ နည်းလမ်းမရှိပေ။ ထိုသို့သော လူတစ်ဦးသည် ၎င်းတို့ကို ထောက်ခံရန် တစ်စုံတစ်ခုမျှမရှိ၊ ဘုရားသခင် အလုပ်လုပ်ရန် ထိုက်တန်သည့်အရာ တစ်ခုမျှ မရှိချေ။ ၎င်းတို့၏ အသိစိတ်က ထုံထိုင်းသည်၊ ၎င်းတို့၏ စိတ်က မကြည်လင်ပေ၊ ပြီးလျှင် သမ္မာတရားကို ၎င်းတို့ မချစ်ကြသကဲ့သို့ ၎င်းတို့၏ စိတ်နှလုံး အတွင်းထဲတွင် တရားမျှတမှုကို မတမ်းတကြပေ။ ဘုရားသခင်သည် သမ္မာတရားကိုမည်မျှပင် ရှင်းရှင်းလင်းလင်း သို့မဟုတ် ပွင့်ပွင့်လင်းလင်း ပြောစေကာမူ ၎င်းတို့သည် စိုးစဉ်းမျှ တုံ့ပြန်မှု မရှိသည်မှာ ၎င်းတို့၏ စိတ်နှလုံးသည် သေဆုံးနှင့်ပြီးဖြစ်ကြသည့်အလား ဖြစ်သည်။ အမှုအရာများသည် ၎င်းတို့အတွက် ဆုံးခန်းတိုင်ပြီ မဟုတ်သလော။ ၎င်းတို့ထဲတွင် ထွက်သက်ဝင်သက် ကျန်ရှိသော လူတစ်ဦးသည် အသက်ရှူကူခြင်းဖြင့် ကယ်တင်၍ရနိုင်သော်လည်း အကယ်၍ ၎င်းတို့သည် သေဆုံးနှင့်ပြီး ၎င်းတို့၏ဝိညာဉ် ထွက်သွားခဲ့ပြီးပါက အသက်ရှူကူခြင်းသည် မည်သို့မျှ အလုပ်ဖြစ်မည်မဟုတ်ပေ။ ပြဿနာများ၊ အခက်အခဲများဖြင့် ရင်ဆိုင်ရသည့်အခါ လူတစ်ဦးသည် နောက်တွန့်ကာ ရှောင်ဖယ်ဖို့ ကြိုးစားပါက၊ ၎င်းတို့သည် သမ္မာတရားကို လုံးဝ မရှာဖွေသကဲ့သို့ အပျက်သဘောဆောင်ကာ မိမိတို့အလုပ်တွင် ခိုကတ်ဖို့ ရွေးချယ်ပါက ၎င်းတို့၏ အမှန်တကယ် အရှိအတိုင်း ထုတ်ဖော်ပြခံရပေသည်။ ထိုသို့သောလူများသည် အတွေ့အကြုံဆိုင်ရာ သက်သေခံချက်များ လုံးဝမရှိပေ။ ၎င်းတို့သည် ကပ်ပါးရပ်ပါးများ၊ ဝန်ထုပ်ဝန်ပိုးသာ ဖြစ်သည်။ ဘုရားအိမ်တော်တွင် ၎င်းတို့ အသုံးမကျသကဲ့သို့ အလွန်အမင်း ပျက်စီးကိန်းဆိုက်ကြသည်။ ပြဿနာများ ဖြေရှင်းဖို့ သမ္မာတရားကို ရှာဖွေနိုင်သူတို့သာ ဝိညာဉ်ရင့်ကျက်မှုရှိသည့် လူများဖြစ်ပြီး ၎င်းတို့သည်သာ သက်သေခံချက်တွင် ခိုင်ခိုင်မာမာ ရပ်တည်နိုင်ပေသည်။ ပြဿနာများနှင့် အခက်အခဲများကို ကြုံရသည့်အခါ ထိုအရာတို့ကို ခေါင်းအေးအေးဖြင့် သင် ရင်ဆိုင်ရမည်ဖြစ်ပြီး မှန်ကန်သည့် နည်းလမ်းဖြင့် တုံ့ပြန်ရမည်ဖြစ်ကာ ရွေးချယ်မှုပြုလုပ်ရမည် ဖြစ်သည်။ ပြဿနာများကို ဖြေရှင်းရန် သမ္မာတရားကို အသုံးပြုဖို့ သင် သင်ယူသင့်သည်။ မူလက သင် နားလည်ထားသည့် သမ္မာတရားများသည် နက်နဲပါက သို့မဟုတ် ပေါ့တန်ပါက ထိုသမ္မာတရားများကို သင် အသုံးပြုသင့်သည်။ သမ္မာတရားများမှာ တစ်စုံတစ်ခု သင့်ထံ ဖြစ်ပျက်သည့်အခါ သင့်နှုတ်မှထွက်လာသည့် စကားမျှ မဟုတ်သကဲ့သို့ အခြားသူများ၏ ပြဿနာများကို ဖြေရှင်းရန် ယင်းတို့ကို အတိအကျ အသုံးမပြုရပေ။ ထိုအစား ၎င်းတို့သည် သင့်ထံတွင် ရှိသည့် ပြဿနာများနှင့် အခက်အခဲများကို ဖြေရှင်းရန် အသုံးပြုဖို့ ဖြစ်သည်။ ယင်းမှာ အရေးအကြီးဆုံးအရာတည်း။ သင့်ကိုယ်ပိုင် ပြဿနာများကို သင် ဖြေရှင်းသည့်အခါမှသာ အခြားသူများ၏ ပြဿနာများကို သင် ဖြေရှင်းနိုင်လိမ့်မည်ဖြစ်သည်။ ပေတရုကို အသီးအပွင့်ဖြစ်သည်ဟု အဘယ့်ကြောင့် ဆိုရသနည်း။ အဘယ်ကြောင့်ဆိုသော် သူ၌ ထိုက်တန်သော အရာများ၊ စုံလင်စေရန် ထိုက်တန်သောအရာများ ရှိသောကြောင့် ဖြစ်သည်။ သူသည် အရာအားလုံး၌ သမ္မာတရားကို ရှာဖွေခဲ့ကာ စိတ်ပိုင်းဖြတ်ထားခဲ့ပြီး လိုအင်ဆန္ဒ ခိုင်မာခဲ့ပေသည်။ သူ၌ ဆင်ခြင်တုံတရားရှိခဲ့၏၊ အခက်အခဲကို ခံစားရန် လိုလိုလားလား ရှိခဲ့သကဲ့သို့ သူ၏ စိတ်နှလုံးထဲတွင် သမ္မာတရားကို ချစ်သည်။ ဖြစ်လာသည့်အရာကို သူ လက်မလွှတ်ခဲ့သကဲ့သို့ အရာအားလုံးမှ သင်ခန်းစာများ သင်ယူနိုင်ခဲ့သည်။ ဤအရာအားလုံးသည် အားသာချက်များ ဖြစ်သည်။ သင်သည် ဤအားသာချက်များထဲမှ မည်သည့်အရာမျှ မရှိပါက ဒုက္ခရောက်ပြီဟု ဆိုလိုပေသည်။ သမ္မာတရား ရရှိပြီး ကယ်တင်ခံရရန် သင့်အတွက် လွယ်ကူမည်မဟုတ်ပေ။ မည်သို့ တွေ့ကြုံရမည်ကို သင် မသိပါက သို့မဟုတ် အတွေ့အကြုံ မရှိပါက အခြားသူများ၏ ပြဿနာများကို သင် ဖြေရှင်းနိုင်လိမ့်မည် မဟုတ်ပေ။ ဘုရားနှုတ်ကပတ်တော်များကို သင် လက်တွေ့လုပ်ဆောင်နိုင်စွမ်းနှင့် တွေ့ကြုံနိုင်စွမ်း မရှိသောကြောင့် သင်၌ အမှုအရာများ ဖြစ်ပျက်သည့်အခါ မည်သည့်အရာ လုပ်ဆောင်ရမည်ကို သင် မသိပေ။ ပြီးလျှင် ပြဿနာများ ကြုံရသည့်အခါ သင်သည် စိတ်ပျက်ပြီး မျက်ရည်များ ရုတ်တရက်ကျကာ အသေးစား ဆုတ်ဆိုင်းမှုအချို့ ခံစားရသည့်အခါ သင်သည် အပျက်သဘောဆောင်လာပြီး ထွက်ပြေးသကဲ့သို့ မှန်ကန်သည့်နည်းလမ်းဖြင့် တုံ့ပြန်နိုင်စွမ်းမရှိချေ။ ဤအရာကြောင့် အသက်ဝင်ရောက်မှုကို ရရှိရန် သင့်အတွက် မဖြစ်နိုင်ပေ။ အသက်ဝင်ရောက်မှုမရှိဘဲနှင့် အခြားသူများအတွက် သင် မည်သို့ ထောက်ပံ့နိုင်မည်နည်း။ လူတို့၏ ဘဝများအတွက် ထောက်ပံ့ပေးရန် သမ္မာတရားကို ရှင်းလင်းစွာ သင် မိတ်သဟာယပြုရမည်ဖြစ်ပြီး ပြဿနာများကို ဖြေရှင်းရန်အလို့ငှာ လက်တွေ့လုပ်ဆောင်မှု စည်းမျဉ်းများကို ရှင်းလင်းစွာ မိတ်သဟာယပြုနိုင်ရမည်ဖြစ်သည်။ စိတ်ပါလက်ပါရှိသူ တစ်စုံတစ်ဦးအတွက် သင်သည် အနည်းငယ်မျှသာ ပြောဖို့လိုပြီး ၎င်းတို့ နားလည်ကြလိမ့်မည် ဖြစ်သည်။ သို့သော် သမ္မာတရားအနည်းငယ်ကိုသာ နားလည်ခြင်းသည် အလုပ်ဖြစ်မည်မဟုတ်။ ၎င်းတို့တွင် လက်တွေ့လုပ်ဆောင်မှု လမ်းကြောင်းနှင့် စည်းမျဉ်းများလည်း ရှိရမည်။ ဤအရာသည်သာ ၎င်းတို့ကို သမ္မာတရားအား လက်တွေ့လုပ်ဆောင်ဖို့ ကူညီမည်ဖြစ်သည်။ အကယ်၍ လူတို့၌ ဝိညာဉ်ရေးရာ သိနားလည်မှုရှိပြီး ယင်းတို့ကို နားလည်ရန် ၎င်းတို့အတွက် စကားအနည်းငယ်သာ လိုအပ်လျှင်ပင် သမ္မာတရားကို လက်တွေ့မလုပ်ဆောင်ပါက အသက်ဝင်ရောက်မှု ရှိလိမ့်မည် မဟုတ်ပေ။ သမ္မာတရားကို လက်မခံနိုင်ပါက ၎င်းတို့အတွက် ပြီးဆုံးသွားပြီဖြစ်ကာ သမ္မာတရား စစ်မှန်မှုများထဲသို့ မည်သည့်အခါတွင်မျှ ဝင်ရောက်နိုင်ကြလိမ့်မည် မဟုတ်ပေ။ လူအချို့ကို သွန်သင်ပေးနေစဉ် ၎င်းတို့လက်ကို သင် ကိုင်နိုင်ပြီး ထိုအချိန်တွင် ၎င်းတို့ နားလည်သည့်ပုံရလိမ့်မည် ဖြစ်သော်လည်း သင် လက်လွှတ်သည်နှင့်တစ်ပြိုင်နက် တစ်ဖန် မရှင်းမလင်း ဖြစ်လာကြသည်။ ဤသည်မှာ ဝိညာဉ်ရေးရာ သိနားလည်မှုရှိသူတစ်ဦး မဟုတ်ပေ။ မည်သည့် ပြဿနာများကို သင်ကြုံရပါစေ၊ အပျက်သဘောဆောင်ပြီး အားနည်းပါက သင်သည် သက်သေခံချက် လုံးဝမရှိသကဲ့သို့ သင် လုပ်သင့်သည့်အရာ၊ သင် ပူးပေါင်းလုပ်ဆောင်သင့်သည့်အရာ၌ သင်သည် ပူးပေါင်းမလုပ်ဆောင်ပါက ဤအရာက သင်သည် သင့်စိတ်နှလုံးတွင် ဘုရားသခင် မရှိသကဲ့သို့ သမ္မာတရားကို ချစ်သောသူမဟုတ်သည်ကို သက်သေပြသည်။ သန့်ရှင်းသော ဝိညာဉ်တော်၏ အလုပ်က လူတို့ကို မည်သို့တို့ထိသည်ဖြစ်စေ နှစ်များစွာ ဘုရားအမှုတော်ကို တွေ့ကြုံခြင်း၊ သမ္မာတရားများစွာ နားထောင်ခြင်း၊ အသိစိတ်အနည်းငယ် ရှိခြင်းနှင့် မိမိကိုယ်ကိုယ် ချုပ်တည်းခြင်းအပေါ် မှီခိုခြင်းမျှအားဖြင့် လူတို့သည် အနိမ့်ဆုံးစံကို အနည်းဆုံး ပြည့်မီသင့်သကဲ့သို့ မိမိတို့ အသိစိတ်၏ ပြစ်တင်မောင်းမဲခြင်းကို မခံရသင့်ပေ။ လူတို့သည် ယခုလောက် ထုံထိုင်းကာ အားမနည်းသင့်သကဲ့သို့ ဤအခြေအနေတွင် ၎င်းတို့ရှိသည်မှာ တကယ်ကို မတွေးဝံ့စရာ ဖြစ်သည်။ သင်တို့သည် မည်သည့် သမ္မာတရားကိုမျှ မလိုက်စား၊ မည်သည့်တိုးတက်မှုမျှ လုံးဝ မပြုလုပ်ဘဲ လွန်ခဲ့သည့် နှစ်အနည်းငယ်ကို ကြက်သေသေခြင်းဖြင့် ဖြတ်သန်းကောင်းဖြတ်သန်းပြီး ဖြစ်နိုင်သည်။ ဤသို့မဖြစ်ပါက အဘယ်သို့ သင်သည် အလွန်ထုံထိုင်းနိုင်ရသနည်း။ သင်သည် ဤသို့ဖြစ်သည့်အခါ သင်ကိုယ်တိုင်၏ မိုက်မဲမှုနှင့် မသိနားမလည်မှုကြောင့်သက်သက် ဖြစ်ပြီး အခြားမည်သူကိုမျှ သင် အပြစ်တင်၍ မရပေ။ သမ္မာတရားသည် အခြားလူများထက် လူအချို့ကို ဘက်မလိုက်ပေ။ သမ္မာတရားကို သင် လက်မခံသကဲ့သို့ ပြဿနာများကို ဖြေရှင်းရန် သမ္မာတရားမရှာဖွေပါက သင် မည်သို့ ပြောင်းလဲနိုင်မည်နည်း။ လူအချို့က မိမိတို့၏ အစွမ်းအစများ အလွန်နိမ့်ကျကာ သဘောပေါက်နားလည်နိုင်စွမ်း ကင်းမဲ့သည်ဟု ခံစားရသောကြောင့် မိမိတို့ကိုယ်ကိုယ် ဘောင်ခတ်ပြီး သမ္မာတရားကို ၎င်းတို့ မည်မျှ လိုက်စားသည်ဖြစ်စေ ဘုရားသခင်၏ သတ်မှတ်ချက်များကို ဖြည့်ဆည်းနိုင်လိမ့်မည်မဟုတ်ဟု ခံစားကြသည်။ ၎င်းတို့ မည်မျှ ကြိုးစားသည်ဖြစ်စေ အသုံးမဝင်သကဲ့သို့ ထိုမျှသာရှိသောကြောင့် ၎င်းတို့သည် အမြဲ အပျက်သဘောဆောင်ကာ အကျိုးဆက်အနေဖြင့် ဘုရားသခင်ကို နှစ်ချီ၍ ယုံကြည်ပြီးသည့်နောက်တွင်ပင် မည်သည့် သမ္မာတရားမျှ မရရှိသေးချေ။ သမ္မာတရားကိုလိုက်စားဖို့ အလုပ်ကြိုးစားခြင်းမရှိဘဲ သင်၏ အစွမ်းအစ အလွန်ညံ့ဖျင်းသည်ဟု သင်ပြောပါက မိမိကိုယ်ကိုယ် အရှုံးပေးပြီး အပျက်သဘောဆောင်သည့် အခြေအနေတွင် အမြဲ အသက်ရှင်သည်။ အကျိုးဆက်အနေဖြင့် သင် နားလည်သင့်သည့် သမ္မာတရားကို နားမလည်ပါက သို့မဟုတ် သင် တတ်စွမ်းနိုင်သမျှ သမ္မာတရားကို လက်တွေ့လုပ်ဆောင်ခြင်း မရှိပါက သင်သည် မိမိကိုယ်ကိုယ် ဟန့်တားနေသည့်သူ မဟုတ်ပါလော။ သင်၏ အစွမ်းအစက လုံလောက်အောင် မကောင်းဟု သင် အမြဲပြောပါက ဤသည်မှာ တာဝန်ကို ရှောင်လွှဲကာ အချောင်ခိုခြင်း ဖြစ်သည် မဟုတ်လော။ သင်သည် ဆင်းရဲဒုက္ခခံနိုင်ပါက အဖိုးအခပေးနိုင်ပြီး သန့်ရှင်းသော ဝိညာဉ်တော်၏ အလုပ်ကို ရရှိနိုင်ပါက သမ္မာတရားအချို့ကို မလွဲမသွေ သင် နားလည်နိုင်လိမ့်မည်ဖြစ်ပြီး စစ်မှန်မှုအချို့ထဲသို့ ဝင်ရောက်နိုင်လိမ့်မည် ဖြစ်သည်။ သင်သည် ဘုရားသခင်ကို မကြည့်၊ မမှီခိုသကဲ့သို့ မည်သည့် အားထုတ်မှုမျှမပြုဘဲ သို့မဟုတ် အဖိုးအခမပေးဘဲ ကိုယ့်ဘဝကို လက်လျှော့ပြီး တကယ်ကို အရှုံးပေးပါက သင်သည် အသုံးမကျသူတစ်ဦး ဖြစ်သကဲ့သို့ အသိတရားနှင့် အသိစိတ် တစ်စက်မျှ မရှိပေ။ သင်၏ အစွမ်းအစ ညံ့ဖျင်းသည်ဖြစ်စေ၊ ပြောင်မြောက်သည်ဖြစ်စေ အသိစိတ်နှင့် ဆင်ခြင်တုံတရား အနည်းငယ်ရှိပါက သင်သည် သင် လုပ်သင့်သည့်အရာနှင့် သင်၏လုပ်ငန်းတာဝန်တို့ကို သင့်တင့်လျောက်ပတ်စွာ အဆုံးသတ်သင့်သည်။ စွန့်ခွာပြေးသူတစ်ဦးဖြစ်ခြင်းသည် ဆိုးရွားသောအရာဖြစ်ပြီး ဘုရားသခင်ကို သစ္စာဖောက်ခြင်း ဖြစ်သည်။ ဤအရာသည် ကယ်တင်၍ မရနိုင်ပေ။ သမ္မာတရားကို လိုက်စားခြင်းသည် ခိုင်မာသော ဆန္ဒတစ်ခု လိုအပ်ပြီး အလွန် အပျက်သဘောဆောင်သည့် လူများ သို့မဟုတ် အားနည်းသော လူများသည် မည်သည့်အရာမျှ ဖြစ်မြောက်ခြင်း ရှိလိမ့်မည် မဟုတ်ပေ။ ၎င်းတို့သည် ဘုရားသခင်ကို အဆုံးတိုင်အောင် ယုံကြည်နိုင်ခြင်း ရှိမည် မဟုတ်ချေ။ ထို့ပြင် သမ္မာတရားကို ရရှိဖို့ ၎င်းတို့ဆန္ဒရှိပြီး စိတ်သဘောထား ပြောင်းလဲမှုတစ်ခုကို ၎င်းတို့ စွမ်းဆောင်ရရှိလိုပါက ၎င်းတို့၌ မျှော်လင့်ချက် သာ၍ နည်းပေသေးသည်။ သန္နိဋ္ဌာန် ချမှတ်ထားပြီး သမ္မာတရားကို လိုက်စားသည့် သူများသာလျှင် ယင်းကို ရရှိနိုင်ပြီး ဘုရားသခင်အားဖြင့် စုံလင်စေခြင်းခံရနိုင်ပေသည်။

ကောက်နုတ်ချက် (၆၃)

လူများစွာတို့သည် မကြာခဏ နာမကျန်းဖြစ်ကြပြီး ဘုရားသခင်ထံ ၎င်းတို့မည်မျှပင် ဆုတောင်းစေကာမူ သက်သာလာခြင်းမရှိကြ။ ၎င်းတို့၏ နာမကျန်းမှုကို မည်မျှပင် ဖယ်ရှားပစ်ချင်သည်ဖြစ်စေ မဖယ်ရှားနိုင်ကြ။ တစ်ခါတစ်ရံတွင် ၎င်းတို့သည် အသက်အန္တရာယ်ရှိသည့် အခြေအနေများနှင့်ပင် ရင်ဆိုင်ရနိုင်ပြီး ယင်းတို့ကို မဖြစ်မနေ ထိပ်တိုက်ရင်ဆိုင်ကြရသည်။ အမှန်အားဖြင့် တစ်ဦးတစ်ယောက်သည် ၎င်း၏ စိတ်နှလုံးတွင် ဘုရားသခင်ကို အမှန်တကယ် ယုံကြည်မှုရှိပါက လူတစ်ဦး၏ သက်တမ်းမှာ ဘုရားသခင်၏ လက်ထဲတွင်ရှိကြောင်း ဦးစွာ သိရှိရမည်။ တစ်ဦးတစ်ယောက်၏ မွေးဖွားခြင်းနှင့် သေဆုံးခြင်း အချိန်ကာလကို ဘုရားသခင်က ကြိုတင်ပြဋ္ဌာန်းထားသည်။ ဘုရားသခင်သည် လူတို့အား နာမကျန်းမှုကို ပေးသည့်အခါ ထိုနောက်ကွယ်တွင် အကြောင်းရင်းတစ်ရပ်ရှိသည်။ ထိုအရာတွင် အဓိပ္ပာယ်ရှိသည်။ ၎င်းတို့ ခံစားရသည့်အရာမှာ နာမကျန်းဖြစ်ခြင်း ဖြစ်သော်လည်း တကယ့်အမှန်တရားတွင် ၎င်းတို့အား ပေးထားသည့်အရာမှာ ကျေးဇူးတော်ဖြစ်သည်။ မကျန်းမာမှု မဟုတ်ပေ။ လူတို့သည် ပထမဦးစွာ ဤအချက်ကို သတိပြုကာ သေချာရမည်ဖြစ်ပြီး ယင်းကို အလေးအနက် ထားရမည်ဖြစ်သည်။ လူတို့သည် မကျန်းမာမှု ခံစားနေရချိန်တွင် ဘုရားသခင်၏ ရှေ့မှောက်သို့ မကြာခဏ လာနိုင်ပြီး ၎င်းတို့လုပ်သင့်သည့် အရာကို ဆင်ခြင်မြော်တွေးမှုနှင့် သတိဖြင့် လုပ်ဆောင်ရန် သေချာစေနိုင်ပြီး ၎င်းတို့၏ တာဝန်ကိုလည်း အခြားသူများထက် သာ၍ ကြီးမားသော သတိနှင့် လုံ့လတို့ဖြင့် ကိုင်တွယ်နိုင်ကြလေသည်။ လူတို့နှင့် ပတ်သက်သရွေ့ ဤသည်မှာ ကွယ်ကာခြင်း ဖြစ်သည်၊ အချည်အနှောင်များ မဟုတ်ပေ။ ဤသည်မှာ အပျက်သဘောဆောင်သည့်ဘက်မှ နည်းလမ်း ဖြစ်သည်။ ထို့အပြင် အယောက်တိုင်း၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ မကျန်းမာမှုတစ်ခုသည် ဆေးပညာရှုထောင့်မှ ကြည့်လျှင် ရောဂါကျွမ်းကောင်း ကျွမ်းနေနိုင်သော်လည်း ဘုရားသခင်၏ ရှုထောင့်အမြင်မှ ကြည့်လျှင် သင်၏ သက်တမ်းသည် မပြီးသေးဘဲ သင်၏အချိန် မကျသေးပါက သင်သေချင်လျှင်ပင် သေ၍မရနိုင်ပေ။ သင့်ထံတွင် ဘုရားသခင်ထံမှ တာဝန်ပေးစေခိုင်းချက်တစ်ခု ရှိပြီး သင်၏ အထူးတာဝန်က မပြီးဆုံးသေးလျှင် သင်သည် သေစေနိုင်လောက်သည်ဟု ယူဆရသော နာမကျန်းမှုတစ်ခု ဖြစ်လျှင်ပင် သေမည် မဟုတ်ပေ။ ဘုရားသခင်က သင့်ကို ခေါ်ဆောင်ဦးမည်မဟုတ်ပေ။ သင်သည် ဆုတောင်းခြင်းနှင့် သမ္မာတရားကို ရှာဖွေခြင်း မပြုလျှင်ပင်၊ ပြီးလျှင် သင်၏ မကျန်းမာခြင်းကို ကုသရန် အာရုံမစိုက်လျှင်ပင် သို့မဟုတ် သင်၏ ကုသမှုကို နှောင့်နှေးနေလျှင်ပင် သေဆုံးမည် မဟုတ်ပေ။ ဤသည်မှာ ဘုရားသခင်ထံမှ အရေးကြီးသော တာဝန်ပေးစေခိုင်းချက်တစ်ခု ရှိထားသော သူတို့အတွက် အထူးသဖြင့် မှန်ကန်သည်။ ၎င်းတို့၏ သာသနာက ပြီးဆုံးခြင်း မရှိသေးသည့်အခါ ၎င်းတို့အပေါ် မည်သည့်ရောဂါပင် ကျရောက်ပါစေ ၎င်းတို့သည် ချက်ချင်း သေဆုံးမည်မဟုတ်။ အထူးတာဝန်ပြီးဆုံးသည့် နောက်ဆုံး အခိုက်အတန့်အထိ အသက်ရှင်လိမ့်မည်။ သင့်တွင် ဤယုံကြည်ခြင်း ရှိသလော။ သင့်တွင် ဤယုံကြည်ခြင်း မရှိပါက သင်သည် “ဘုရားသခင်။ ကိုယ်တော် ကျွန်ုပ်အား ပေးထားသည့် တာဝန်ပေးစေခိုင်းချက်ကို ပြီးစီးအောင် ကျွန်ုပ်လုပ်ရပါမည်။ ကျွန်ုပ်အနေဖြင့် မည်သည့်နောင်တရစရာမျှ ချန်မထားဖို့အလို့ငှာ ကိုယ်တော့်ကို သစ္စာစောင့်သိလျက် ကျွန်ုပ်၏ နောက်ဆုံးသော နေ့ရက်များကို ကုန်ဆုံးချင်ပါသည်။ ကျွန်ုပ်ကို ကိုယ်တော်ကာကွယ်ပေးမှ ရပါမည်” ဟု ပြောရင်း ဘုရားသခင်ထံ အပေါ်ယံဆုတောင်းခြင်းအချို့သာ ပြုလုပ်လိမ့်မည် ဖြစ်သည်။ သင်သည် ဤသို့ ဆုတောင်းစေကာမူ သမ္မာတရားကို ရှာဖွေရန် အစပြုလုပ်ဆောင်ခြင်း မရှိပါက သစ္စာစောင့်သိမှုကို ကျင့်သုံးရန် စိတ်ပိုင်းဖြတ်ချက်နှင့် ခွန်အားတို့ သင်၌ ရှိမည်မဟုတ်။ သင်သည် အဖိုးအခအမှန်ကို ပေးရန် မလိုလားသည့်အတွက် ဘုရားသခင်ထံ ဆုတောင်းရန်နှင့် ဘုရားသခင်ကို ဈေးဆစ်ရန် ဤဆင်ခြေအမျိုးအစားနှင့် ဤနည်းလမ်းကို မကြာခဏ အသုံးပြုသည်။ ဤသူမှာ သမ္မာတရားကို လိုက်စားသည့် ပုဂ္ဂိုလ်တစ်ဦး ဖြစ်သလော။ သင်၏ နာမကျန်းမှုက သက်သာပျောက်ကင်းသွားလျှင် သင်သည် သင်၏ တာဝန်ကို အမှန်တကယ် ကောင်းစွာ ထမ်းဆောင်နိုင်မည်လော။ ယင်းသို့ အတပ်မဆိုနိုင်။ သင်သည် ဘုရားသခင်နှင့် အပေးအယူလုပ်ရန် အားထုတ်မှုအနေဖြင့် ထိုသို့သော ဆင်ခြေများကို မကြာခဏပြုလုပ်ကာ ထိုသို့သော နည်းစနစ်များကို အသုံးပြုလိမ့်မည်။ ဧကန်အမှန်ဆိုရလျှင် သင်ညှိနှိုင်းခြင်းသည် သင်၏ မကျန်းမာခြင်းကို ပျောက်ကင်းစေပြီး သင်မသေဆုံးရန် တားဆီးပေးဖို့ ရည်ရွယ်ခြင်း ဟုတ်သည်ဖြစ်စေ၊ မဟုတ်သည်ဖြစ်စေ၊ သို့မဟုတ် ဤတွင် သင်၌ အခြားရည်ရွယ်ချက်တစ်ခုခု၊ ပန်းတိုင်တစ်ခုခု ရှိသည်ဖြစ်စေ၊ မရှိသည်ဖြစ်စေ ဘုရားသခင်၏ အမြင်တွင်မူ သင်သည် သင်၏ တာဝန်ကို ထမ်းဆောင်နိုင်သရွေ့၊ အသုံးဝင်သေးသရွေ့၊ သင့်ကို အသုံးပြုရန် ဘုရားသခင်က ဆုံးဖြတ်ပြီးဖြစ်သရွေ့ ဤသည်မှာ သင်မသေဆုံးလောက်ဟု ဆိုလိုသည်။ သင်ဆန္ဒရှိလျှင်ပင် သေဆုံးနိုင်မည် မဟုတ်ပေ။ သို့သော် သင် မဆင်မခြင် ပြဿနာရှာလျှင်၊ ဒုစရိုက်မှုမျိုးစုံကို ကျူးလွန်လျှင်၊ ထို့ပြင် ဘုရားသခင်၏ စိတ်သဘောထားကို စိတ်အနှောင့်အယှက်ပေးလျှင် မကြာမီ သင် ပို၍စောစီးစွာ သေဆုံးလိမ့်မည်။ သင်၏ ဘဝသည် တိုတောင်းလိမ့်မည်။ ကမ္ဘာကို မဖန်ဆင်းမီကတည်းက လူတိုင်း၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားပြီးဖြစ်သည်။ ၎င်းတို့သည် ဘုရားသခင်၏ စီစဉ်မှုများနှင့် စီစဉ်ညွှန်ကြားမှုများကို ကျိုးနွံနာခံနိုင်လျှင် နာမကျန်းဖြစ်ခြင်း ရှိသည်ဖြစ်စေ၊ မရှိသည်ဖြစ်စေ ထို့ပြင် ကျန်းမာရေး ကောင်းသည်ဖြစ်စေ၊ မကောင်းသည်ဖြစ်စေ ဘုရားသခင်က ကြိုတင်ပြဋ္ဌာန်းထားသည့် နှစ်အရေအတွက်အတိုင်း အသက်ရှင်လိမ့်မည်။ သင့်တွင် ဤယုံကြည်ခြင်း ရှိသလော။ သင်သည် ဤအရာကို အယူဝါဒအရသာ အသိအမှတ်ပြုပါက သင့်တွင် စစ်မှန်သည့် ယုံကြည်မှုမရှိဘဲ နားဝင်ချိုသည့် စကားလုံးများ ပြောဆိုခြင်းသည် အသုံးမဝင်။ ဘုရားသခင်က ဤအရာကို လုပ်ဆောင်လိမ့်မည်ဟု သင့်စိတ်နှလုံး၏ အနက်ရှိုင်းဆုံးနေရာမှ အတည်ပြုလျှင်မူ သင်၏ ချဉ်းကပ်မှုနှင့် လက်တွေ့လုပ်ဆောင်မှု နည်းလမ်းတို့သည် သဘာဝအတိုင်း ပြောင်းလဲသွားလိမ့်မည်။ လူတို့သည် နာမကျန်းဖြစ်သည်ဖြစ်စေ၊ မဖြစ်သည်ဖြစ်စေ ၎င်းတို့ အသက်ရှင်နေစဉ် ၎င်းတို့၏ ကျန်းမာရေးကို ထိန်းသိမ်းထားခြင်းနှင့် ပတ်သက်၍ သာမန်သိနားလည်မှု ရှိရမည်ကိုကား ပြောနေရန် မလိုပေ။ ဤသည်မှာ ဘုရားသခင်က လူသားကို ပေးထားသည့် ပင်ကိုအသိစိတ်ဖြစ်သည်။ ယင်းမှာ ဘုရားသခင်က တစ်စုံတစ်ဦးကို ပေးထားသည့် လွတ်လပ်သော စိတ်ဆန္ဒအတွင်း ထိုသူပိုင်ဆိုင်သင့်သည့် ဆင်ခြင်တုံတရားနှင့် သာမန်သိနားလည်မှု ဖြစ်သည်။ သင်သည် နာမကျန်းဖြစ်သည့်အခါ ဤနာမကျန်းမှုကို ကိုင်တွယ်ရေးအတွက် ကျန်းမာရေးစောင့်ရှောက်မှု၊ ကုသမှုတို့နှင့် စပ်လျဉ်းသည့် သာမန်သိနားလည်မှုတချို့ကို နားလည်သဘောပေါက်သင့်သည်။ ဤသည်မှာ သင်လုပ်သင့်သည့် အရာဖြစ်သည်။ သို့သော် သင်၏ မကျန်းမာမှုအပေါ် ဤကဲ့သို့ သဘောထားခြင်းသည် သင့်အတွက် ဘုရားသခင် ကြိုတင်ပြဋ္ဌာန်းထားသည့်ဘဝသက်တမ်းကို စိန်ခေါ်ရန် ရည်ရွယ်ခြင်း မဟုတ်သကဲ့သို့ သင့်အတွက် ဘုရားသခင် ကြိုတင်ပြဋ္ဌာန်းထားသည့် ဘဝသက်တမ်းကို သင်အပြည့်အဝ နေထိုင်နိုင်မည်ဟု အာမခံရန် ရည်ရွယ်ခြင်းလည်း မဟုတ်။ ဤသည်မှာ မည်သည့်အရာကို ဆိုလိုသနည်း။ ယင်းကို ဤနည်းဖြင့် ပြောဆိုနိုင်သည်။ အရေးတယူဆောင်ရွက်မှု မရှိသည့်ဟန်ပန်ဖြင့် သင်သည် မိမိ၏ မကျန်းမာမှုကို လေးလေးနက်နက် သဘောမထားလျှင်ပင် သင်ထမ်းဆောင်သင့်သည့် မည်သည့်နည်းဖြင့်မဆို သင်၏ တာဝန်ကို ထမ်းဆောင်ဆဲဖြစ်ပြီး သင်၏ တာဝန်ကို နှောင့်နှေးစေခြင်း မရှိဘဲ အခြားသူများထက် အနည်းငယ်သာ၍ အနားယူပါက သင်၏ နာမကျန်းမှုသည် သာ၍ ဆိုးရွားလာလိမ့်မည် မဟုတ်သည့်အပြင် ထိုနာမကျန်းမှုကြောင့် သင်သေရလိမ့်မည်လည်း မဟုတ်။ အရာရာတိုင်းသည် ဘုရားသခင် လုပ်ဆောင်သည့် အရာအပေါ် မူတည်ပေသည်။ တစ်နည်းအားဖြင့် ဘုရားသခင်၏ အမြင်တွင် သင့်အတွက် ကြိုတင်ပြဋ္ဌာန်းထားသည့် ဘဝသက်တမ်းသည် ကံမကုန်သေးပါက သင် နေမကောင်းလျှင်ပင် သူသည် သင့်ကို သေဆုံးခွင့် ပေးလိမ့်မည် မဟုတ်ပေ။ သင်၏ မကျန်းမာမှုက ရောဂါမကျွမ်းသော်လည်း သင်၏ အချိန်ကျလာပြီးဖြစ်ပါက ဘုရားသခင်သည် သူ အလိုရှိသည့် မည်သည့်အချိန်တွင်မဆို သင့်ကို ခေါ်ဆောင်သွားလိမ့်မည် ဖြစ်သည်။ ဤသည်မှာ ဘုရားသခင်၏ စိတ်ကူးအပေါ်တွင် လုံးဝဥဿုံ မူတည်နေသည် မဟုတ်လော။ ယင်းသည် သူ၏ ကြိုတင်ပြဋ္ဌာန်းထားချက်အပေါ် လုံးဝ မူတည်နေပေသည်။ ဤသည်မှာ ဤကိစ္စရပ်ကို သင် ကြည့်သင့်သည့်ပုံ ဖြစ်သည်။ သင်သည် သင့်အပိုင်းကို လုပ်ဆောင်ကာ ဆရာဝန်ထံသို့ သွားခြင်း၊ ဆေးဝါးအချို့ သုံးစွဲခြင်း၊ သင်၏ ကျန်းမာရေးကို စောင့်ရှောက်ခြင်း၊ လေ့ကျင့်ခန်း လုပ်ခြင်းတို့ ရှိကောင်းရှိနိုင်သော်လည်း လူတစ်ဦး၏ အသက်သည် ဘုရားသခင်၏ လက်ထဲတွင် ရှိကြောင်း၊ လူတစ်ဦး၏ ဘဝသက်တမ်းကို ဘုရားသခင်က ကြိုတင်ပြဋ္ဌာန်းထားကြောင်း၊ ဘုရားသခင် ကြိုတင်ပြဋ္ဌာန်းထားသည့်အရာကို မည်သူမျှ မကျော်လွန်နိုင်ကြောင်း အတွင်းစိတ်ထဲတွင် သင်နားလည်ထားဖို့ လိုအပ်သည်။ သင်သည် ဤသိနားလည်မှု အတိုင်းအတာ အနည်းငယ်ကိုပင် မပိုင်ဆိုင်ပါက သင်သည် အမှန်တကယ် ယုံကြည်ခြင်းမရှိသကဲ့သို့ ဘုရားသခင်ကို အမှန်တကယ် မယုံကြည်ပေ။

အချို့လူများသည် နေထိုင်မကောင်းဖြစ်သည့်အခါတွင် ၎င်းတို့၏ ရောဂါများကို ကုသရန် မျိုးစုံသော နည်းစနစ်များကို အသုံးပြုရန် ဦးနှောက်ခြောက်ခံ စဉ်းစားကြသည်။ သို့သော် မည်သည့်ကုသမှုကို အသုံးပြုသည်ဖြစ်စေ ယင်းတို့ကို ပျောက်ကင်းအောင် မဆောင်ရွက်နိုင်ကြ။ ၎င်းတို့ကို ကုသလေ နာမကျန်းမှုမှာ ပိုမိုပြင်းထန်လာလေဖြစ်သည်။ နာမကျန်းမှုနှင့် ပတ်သက်၍ မည်သို့ဖြစ်နေသည်ကို အတိအကျ သိရှိရန် ဘုရားသခင်ထံ ဆုတောင်းခြင်းနှင့် ရင်းမြစ် အကြောင်းတရားကို ရှာဖွေခြင်း ပြုမည့်အစား ၎င်းတို့သည် ကိစ္စရပ်များကို ၎င်းတို့ကိုယ်တိုင် ဖြေရှင်းကြသည်။ ၎င်းတို့သည် နည်းစနစ် အများအပြားကို အသုံးပြုခြင်း၊ ငွေကြေးအများအပြား သုံးစွဲခြင်းတို့တွင် လမ်းဆုံးကြရသော်လည်း ၎င်းတို့၏ ရောဂါမှာမူ မပျောက်ကင်းသေးဘဲ ရှိနေ၏။ ထို့နောက် ကုသမှုကို ၎င်းတို့လက်လျှော့လိုက်သည့်အခါ နာမကျန်းမှုသည် အချိန်အတန်ကြာပြီးနောက် မမျှော်လင့်ဘဲ သူ့အလိုလို ပျောက်ကင်းသွားတော့သည်။ မည်သို့ပျောက်သွားကြောင်းကိုကား ၎င်းတို့မသိကြ။ အချို့လူများတွင် ထူးထူးခြားခြားမဟုတ်သည့် ရောဂါတစ်ခု ပေါ်ပေါက်လာပြီး ၎င်းတို့သည် ယင်းနှင့်ပတ်သက်၍ သိပ်စိုးရိမ်ခြင်း မရှိကြ။ သို့သော် တစ်နေ့တွင် ၎င်းတို့၏ အခြေအနေသည် ပိုမိုဆိုးရွားလာပြီး ၎င်းတို့ ရုတ်တရက် သေဆုံးသွားကြသည်။ ယင်းမှာ မည်သို့ဖြစ်ရသနည်း။ လူများသည် ယင်းကို နားလည်သဘောပေါက်နိုင်ခြင်း မရှိကြ။ အမှန်အားဖြင့် ဘုရားသခင်၏ ရှုထောင့်မှဆိုလျှင် အကြောင်းရင်းမှာ ဤကမ္ဘာတွင် ထိုပုဂ္ဂိုလ်၏ တာဝန်ပေးစေခိုင်းချက်က ပြီးစီးသွားသောကြောင့် ဖြစ်သည်။ ထို့ကြောင့် ဘုရားသခင်က ၎င်းကို ခေါ်ဆောင်သွားခြင်း ဖြစ်သည်။ “လူများသည် နာမကျန်းမဖြစ်ပါက သေဆုံးခြင်းမရှိကြ” ဟု လူတို့ မကြာခဏ ပြောဆိုကြသည်။ ယင်းအတိုင်း အမှန်တကယ် ဖြစ်သလော။ ဆေးရုံတွင် စမ်းသပ်မှုခံယူပြီးနောက် နာမကျန်းမှု မရှိကြောင်း တွေ့ရှိရသည့် လူများရှိသည်။ ၎င်းတို့သည် အလွန်အမင်း ကျန်းမာနေသော်လည်း ရက်အနည်းငယ်အတွင်း သေဆုံးသွားကြသည်။ ဤအရာကို နာမကျန်းမှုမဖြစ်ဘဲ သေဆုံးခြင်းဟု ခေါ်သည်။ ယင်းကဲ့သို့သော လူများ အများအပြား ရှိကြသည်။ ဤသည်မှာ လူတစ်ဦး၏ ဘဝသည် ဆုံးခန်းတိုင်သွားပြီ ဖြစ်ကြောင်း၊ ထိုသူသည် ဝိညာဉ်ရေးရာနယ်ပယ်ဆီသို့ ပြန်လည်ခေါ်ဆောင်သွားခြင်း ခံလိုက်ရကြောင်း အဓိပ္ပာယ်ရသည်။ အချို့လူများသည် ကင်ဆာနှင့် တီဘီရောဂါများမှ ပြန်လည်ကောင်းမွန်လာပြီး အသက်ခုနစ်ဆယ်ကျော်၊ ရှစ်ဆယ်ကျော်အထိ နေထိုင်သွားကြသည်။ ယင်းကဲ့သို့သော လူများ အများအပြားရှိ၏။ ဤအရာအားလုံးသည် ဘုရားသခင်၏ သတ်မှတ်ဆုံးဖြတ်ချက်များအပေါ်၌ တည်မှီနေသည်။ ဤသိနားလည်မှု ရှိခြင်းသည် ဘုရားသခင်အပေါ် စစ်မှန်သည့် ယုံကြည်ခြင်းပင် ဖြစ်သည်။ သင်သည် ရုပ်ခန္ဓာအားဖြင့် နာမကျန်းဖြစ်နေပြီး သင့်အခြေအနေကို ထိန်းရန် ဆေးဝါးအချို့ သောက်သုံးဖို့ လိုအပ်ပါက စိတ်သက်သာအောင် နေပြီး ယင်းကို တည်ငြိမ်စွာ ကိုင်တွယ်လျက် ဆေးဝါးသောက်သုံးသင့်သည် သို့မဟုတ် လေ့ကျင့်ခန်း မှန်မှန်လုပ်သင့်သည်။ ဤသည်မှာ မည်သည့်သဘောထားမျိုး ဖြစ်သနည်း။ ဤသည်မှာ ဘုရားသခင်အပေါ် စစ်မှန်သည့် ယုံကြည်မှုရှိသော သဘောထားတစ်ခုဖြစ်သည်။ သင်သည် ဆေးဝါးကို သောက်သုံးခြင်းမပြု၊ ဆေးထိုးခြင်းမခံယူ၊ လေ့ကျင့်ခန်းမလုပ်၊ သင့်ကျန်းမာရေးကို ဂရုမစိုက်ဟု ဆိုပါစို့။ ထို့နောက် သေမတတ် စိတ်ပူပန်နေဆဲဖြစ်ပြီး “အို၊ ဘုရားသခင်၊ ကျွန်ုပ်၏ တာဝန်များကို သင့်တင့်လျောက်ပတ်စွာ ကျွန်ုပ်ထမ်းဆောင်မှ ဖြစ်ပါမည်။ ကျွန်ုပ်၏ တာဝန်ပေးစေခိုင်းချက်သည် မပြီးစီးသေးပါ။ သေဆုံးရန် ကျွန်ုပ်အသင့်မဖြစ်သေးပါ။ ကျွန်ုပ်၏ တာဝန်များကို ဖြည့်ဆည်းပြီး ကိုယ်တော်၏ တာဝန်ပေးစေခိုင်းချက်ကို ပြီးစီးအောင် ဆောင်ရွက်ချင်ပါသည်။ ကျွန်ုပ်သေသွားလျှင် ကိုယ်တော်၏ တာဝန်ပေးစေခိုင်းချက်ကို ပြီးစီးအောင် လုပ်နိုင်မည် မဟုတ်ပါ။ ကျွန်ုပ်အနေဖြင့် မည်သည့်နောင်တရစရာကိုမျှ ချန်မထားရစ်လိုပါ။ ဘုရားသခင်၊ ကျွန်ုပ်၏ ဆုတောင်းချက်များကို နားထောင်တော်မူပါ။ ကျွန်ုပ်၏ တာဝန်များကို ဖြည့်ဆည်းနိုင်ရန်နှင့် ကိုယ်တော်၏ တာဝန်ပေးစေခိုင်းချက်ကို ပြီးစီးအောင် လုပ်နိုင်ရန် ကျွန်ုပ်အား ဆက်လက်အသက်ရှင်ခွင့် ပေးတော်မူပါ။ ကိုယ်တော့်အား ထာဝရ ချီးမွမ်းရန်နှင့် ကိုယ်တော် ဘုန်းထင်ရှားမည့် နေ့ရက်ကို တတ်နိုင်သမျှ စောစီးစွာ မြင်တွေ့ရန် ကျွန်ုပ် ဆန္ဒရှိပါသည်” ဟု တစ်ချိန်လုံး ဆုတောင်းနေသည် ဆိုပါစို့။ ပြင်ပအသွင်အပြင်များ အားလုံးအရ သင်သည် ဆေးဝါးကို မသောက်သုံး သို့မဟုတ် မည်သည့်ဆေးထိုးခြင်းကိုမျှ မခံယူဘဲ လွန်စွာသန်မာနေပြီး ဘုရားသခင်အပေါ် ယုံကြည်မှု အပြည့်ရှိပုံရသည်။ အမှန်တကယ်တွင်မူ သင်၏ ယုံကြည်မှုသည် မုန်ညင်းစေ့တစ်စေ့ထက်ပင် သေးငယ်နေ၏။ သင်သည် သေမတတ် ကြောက်ရွံ့နေပြီး ဘုရားသခင်အပေါ် ယုံကြည်မှုမရှိ။ မည်သို့ဖြစ်၍ သင့်တွင် ယုံကြည်မှုမရှိရသနည်း။ ဤသည်မှာ မည်သို့ဖြစ်လာသနည်း။ လူသားများသည် ဖန်ဆင်းရှင်၏ သဘောထား၊ စည်းမျဉ်းများအပြင် သူ၏ ဖန်ဆင်းခံများနှင့် သူဆက်ဆံသည့် နည်းလမ်းများကို ဧကန်အမှန်ပင် နားမလည်ကြ။ ထို့ကြောင့် ၎င်းတို့သည် ဘုရားသခင် မည်သို့လုပ်ဆောင်မည်ကို မှန်းဆရန် ၎င်းတို့၏ အကန့်အသတ်ရှိသော ရှုထောင့်အမြင်၊ ထင်မြင်ယူဆချက်များ၊ စိတ်ကူးများကို အသုံးပြုကြသည်။ ၎င်းတို့သည် ဘုရားသခင်က ၎င်းတို့ကို သက်သာပျောက်ကင်းစေပြီး အသက်ရှည်စွာ နေခွင့်ပြုမပြုကို သိမြင်ရရန် ဘုရားသခင်နှင့် အလောင်းအစားလုပ်ချင်ကြသည်။ ဤသည်မှာ မိုက်မဲရာကျသည် မဟုတ်သလော။ ဘုရားသခင်က သင့်အား အသက်ရှင်ခွင့်ပြုလျှင် သင်သည် မည်မျှနာမကျန်းသည်ဖြစ်စေ သေဆုံးမည်မဟုတ်။ ဘုရားသခင်က သင့်အား အသက်ရှင်ခွင့်မပြုလျှင် သင်သည် နာမကျန်း မဖြစ်လျှင်ပင် သေဆုံးခြင်းသာ မလွဲမသွေဖြစ်ရန်ရှိပါက သေဆုံးမည်သာဖြစ်သည်။ သင့်ဘဝ၏ သက်တမ်းကို ဘုရားသခင်က ကြိုတင်သတ်မှတ်ထားသည်။ ဤအရာကို သိရှိရန်မှာ စစ်မှန်သော အသိပညာနှင့် စစ်မှန်သော ယုံကြည်ခြင်း ဖြစ်သည်။ ထို့ကြောင့် ဘုရားသခင်သည် လူတို့အား ကြုံရာကျပန်း နာဖျားစေသလော။ ယင်းသည် ကြုံရာကျပန်း မဟုတ်ပေ။ ယင်းသည် ၎င်းတို့၏ ယုံကြည်ခြင်းကို စစ်ဆေးရန် နည်းလမ်းတစ်ခု ဖြစ်သည်။ ယင်းသည် လူတို့ သည်းခံရမည့် ဆင်းရဲဒုက္ခ ဖြစ်သည်။ သူသည် သင့်အား နာမကျန်း ဖြစ်စေပါက ယင်းကို လွတ်မြောက်ရန် မကြိုးစားနှင့်။ အားလုံးသည် ဖန်ဆင်းရှင်၏ လက်များထဲတွင် ရှိပြီး လူတို့သည် သဘာဝတရားအား အလိုအလျောက် ဖြစ်ခွင့်ပေးရန် သင်ယူရမည်။ သဘာဝတရားဆိုသည်မှာ အဘယ်နည်း။ သဘာဝတရားထဲက မည်သည့်အရာမျှ ကြုံရာကျပန်း မဟုတ်ပေ။ ထိုအရာအားလုံး ဘုရားသခင်ထံမှ လာ၏။ ဤသည်မှာ အမှန် ဖြစ်သည်။ ရောဂါတစ်မျိုးတည်းကို ခံစားရသည်ချင်းအတူတူ အချို့က သေဆုံးပြီး အခြားသူများက အသက်ရှင်ကြသည်။ ဤအရာအားလုံးကို ဘုရားသခင်က ကြိုတင်စီရင်ထားခြင်း ဖြစ်ပေသည်။ သင် အသက်ရှင်နိုင်ပါက ယင်းမှာ သင်သည် ဘုရားသခင်က သင့်ကို ပေးသည့် တာဝန် မပြီးစီးသေးသည်ကို သက်သေပြပေသည်။ သင်သည် ယင်းကို ပြီးစီးစေရာတွင် ကြိုးစားအလုပ်လုပ်သင့်ပြီး ဤအချိန်ကာလကို ချစ်ခင်မြတ်နိုးသင့်ပေသည်။ မဖြုန်းတီးနှင့်။ ဤသည်မှာ ဆိုလိုသည့်အရာ ဖြစ်သည်။ သင် နာမကျန်းဖြစ်ပါက ယင်းကို လွတ်မြောက်ရန် မကြိုးစားနှင့်။ ပြီးလျှင် သင် နာမကျန်း မဖြစ်ပါက ယင်းကို မတောင်းလျှောက်နှင့်။ မည်သည့်ကိစ္စတွင်မဆို တောင်းလျှောက်ခြင်းမျှဖြင့် သင် လိုချင်သည့်အရာကို သင် မရနိုင်သကဲ့သို့ သင် အလိုရှိရုံမျှဖြင့် မည်သည့်အရာကိုမဆို သင်မလွတ်မြောက်နိုင်ပေ။ ဘုရားသခင်က လုပ်ဆောင်ရန် ဆုံးဖြတ်ပြီးသည့်အရာကို မည်သူမျှ မပြောင်းလဲနိုင်ပေ။

ကားတိုင်တွင် သံမှိုရိုက်နှက်ခြင်းမခံရမီတွင် သခင်ယေရှုက ဆုတောင်းချက်တစ်ခု ပူဇော်ခဲ့သည်။ ယင်းသည် မည်သို့ အတိအကျ စကားလုံးရွေးချယ်သုံးနှုန်းထားသနည်း။ (“ဤခွက်သည် အကျွန်ုပ်ကိုလွန်သွားနိုင်လျှင် လွန်သွားပါစေသော်။ သို့သော်လည်း အကျွန်ုပ်အလိုရှိသည့်အတိုင်း မဖြစ်ပါစေနှင့်။ ကိုယ်တော် အလိုရှိသည့်အတိုင်း ဖြစ်ပါစေသော်။” (ရှင်မဿဲခရစ်ဝင် ၂၆:၃၉)) အဖန်ဆင်းခံ လူသားမျိုးနွယ်ဝင်တစ်ဦးအနေဖြင့် ၎င်းတို့က ဘုရားသခင်၏ ရည်ရွယ်ချက်များကို နားမလည်ကြသောကြောင့် လူအားလုံးသည် ထိုသို့သော ရှာဖွေမှု ဖြစ်စဉ်တစ်ခုကို ကြုံသင့်ပေသည်။ ဤသည်မှာ ပုံမှန် ဖြစ်စဉ်တစ်ခု ဖြစ်သည်။ သို့သော် သင်မည်သို့ ရှာဖွေသည်ဖြစ်စေ၊ ရှာဖွေခြင်း ဖြစ်စဉ်က မည်မျှရှည်ကြာသည် သို့မဟုတ် မည်မျှခက်ခဲကြမ်းတမ်းသည် သို့မဟုတ် မည်မျှခက်ခဲသည်ဖြစ်စေ ဘုရားသခင် လုပ်ဆောင်ရန် ဆုံးဖြတ်ထားသည့် မည်သည့်အရာမျှ အစကနဦးကတည်းက မပြောင်းလဲဖူးသကဲ့သို့ ယင်းကို ပြောင်းလဲရန်လည်း သူမဆုံးဖြတ်ဖူးပေ။ လူတို့သည် ရှာဖွေကာ စောင့်ဆိုင်းကောင်း စောင့်ဆိုင်းနိုင်ကာ ဘုရားသခင်က အမှန်တကယ် မှန်ကန်သည့် အရာနှင့်ပတ်သက်၍ သိနားလည်မှု၊ အသိပညာနှင့် ရှင်းလင်းပြတ်သားမှုတို့ ရရှိဖို့ ဖြစ်စဉ်တစ်ခုဖြင့် ၎င်းတို့အား ခွင့်ပြုသော်လည်း သူသည် ဆုံးဖြတ်ချက်တစ်ခုတလေကို လုံးဝ ပြောင်းလဲမည် မဟုတ်ပေ။ ထို့ကြောင့် အမှုအရာများက သင့်ထံ ကြုံရာကျပန်း ဖြစ်ပျက်သည် သို့မဟုတ် သင်သည် တစ်နည်းနည်းဖြင့် ကပ်ဘေးနှင့် သေဘေးတစ်ခုခုကို လွတ်မြောက်သည့်အခါ ယင်းသည် မိုက်မဲသော ကံတရားဖြစ်ကာ အကြောင်းတိုက်ဆိုင်မှုဖြစ်သည်ဟု သင် မခံစားသင့်ပေ။ ယင်းက ထိုသို့ မဟုတ်ချေ။ အကြီးဆုံးမှ အငယ်ဆုံးထိ အင်မတန် ကြီးမားလှသည့် ဂြိုဟ်များနှင့် စကြဝဠာတို့မှသည် ဖန်ဆင်းခံ လူသားမျိုးနွယ်နှင့် အဏုဇီဝရုပ်များအထိပင် ဖန်ဆင်းခံ သတ္တဝါတိုင်းအတွက် ကြိုတင်ချိန်ကိုက်ထားသော အစီအစဉ်တစ်ခုနှင့် တိကျသော အစီအစဉ်များ ဘုရားသခင်၌ ရှိလေသည်။ ဤသည်မှာ ဘုရားသခင်၏ အနန္တတန်ခိုး ဖြစ်သည်။ လူအချို့သည် နာမကျန်းဖြစ်ကာ ၎င်းတို့၏ နာမကျန်းမှုသည် အချို့သော လှုပ်ရှားသွားလာမှုနှင့်သက်ဆိုင်သည့် ခြေကုန်လက်ပန်းကျခြင်းမှ လာသည် သို့မဟုတ် မတော်တဆ အစားမှားခြင်းမှ လာသည်ဟု ပြောတတ်ကြသည်။ ထိုသို့သော အကြောင်းပြချက်များကို မရှာနှင့်။ ယင်းတို့သည် အပျက်သဘောဆောင်ပြီး ခုခံတတ်သော သဘောထားများသာ ဖြစ်သည်။ သင်သည် ဘုရားသခင်က သင့်အတွက် စီစဉ်ပြီးဖြစ်သည့် အခြေအနေများ၊ လူများ၊ အဖြစ်အပျက်များနှင့် အမှုအရာများကို အပြုသဘောဆောင်ခြင်းဖြင့် ရင်ဆိုင်သင့်သည်။ ဓမ္မဓိဋ္ဌာန်ကျသော အကြောင်းပြချက်များကို မရှာနှင့်။ ထိုအစား သင့်အား ဤအခြေအနေကို ပေးရာတွင် ဘုရားသခင်၏ ရည်ရွယ်ချက်နှင့် သဘောထားက မည်သည့်အရာ အတိအကျဖြစ်သည်ဆိုသည်နှင့် ထိုအခြေအနေကို ကိုင်တွယ်ဖြေရှင်းနေချိန်တွင် ဖန်ဆင်းခံတစ်ဦးအနေဖြင့် သင်၌ မည်သည့်သဘောထား ရှိသင့်သည်ဆိုသည်တို့ကို သင်ရှာဖွေသင့်၊ နားလည်သင့်ပေသည်။ ဤသည်မှာ သင် ရှာဖွေရမည့် လမ်းကြောင်း ဖြစ်သည်။ လူတစ်ဦး ရှင်သန်သည့်အခါ ယင်းသည် မည်သည့်အခါတွင်မျှ ကြုံရာကျပန်း မဟုတ်သကဲ့သို့ လွဲရှောင်၍လည်း မရနိုင်ပေ။ ဖန်ဆင်းရှင်၏ အစီအစဉ်များ၊ လိုအင်ဆန္ဒများနှင့် အချုပ်အခြာအာဏာတို့ အမြဲ ရှိလေသည်။ မည်သည့်အရာမျှ အနှစ်မမဲ့ပေ။ ဘုရားသခင်၏ နှုတ်ကပတ်တော်များ၊ သူ၏ ရည်ရွယ်ချက်များ၊ ထို့ပြင် သမ္မာတရားတို့သည် အနှစ်မဲ့သည်ဟု သင်ထင်သလော။ အနှစ်မမဲ့ပေ။ လူတို့သည် ဘုရားသခင်၏ ရည်ရွယ်ချက်များကို သဘောမပေါက်သည့်အခါ ၎င်းတို့တွင် အချို့သော အယူအဆများနှင့် စိတ်ကူးထင်မြင်မှုများ ရှိတတ်ပြီး ထိုအယူအဆများနှင့် စိတ်ကူးထင်မြင်မှုများက အတော်အတန် မှန်ကန်နေသည့်အလား ၎င်းတို့ခံစားကြရကာ ယင်းတို့က ဘုရားသခင်၏ လိုအင်ဆန္ဒများနှင့်အညီ ဖြစ်ရမည်ဟု ၎င်းတို့ခံစားကြရသည်။ လူတို့သည် ဘုရားသခင်၏ လိုအင်ဆန္ဒများကအဘယ်အရာများ ဖြစ်ကြောင်း မသိရှိကြ။ ထို့ကြောင့် ၎င်းတို့သည် “ဤနည်းဖြင့် ငါစဉ်းစားခြင်းမှာ မှန်သည်။ ငါ့တွင် စစ်မှန်သည့် ယုံကြည်မှုရှိသည်။ ငါသည် ဘုရားသခင်ကို ကြောက်ရွံ့ပြီး ကျိုးနွံနာခံသည်။ ငါသည် ဘုရားသခင်ကို ချစ်သည့်သူ ဖြစ်သည်” ဟု ခံစားကြသည်။ အမှန်တွင် ဘုရားသခင်သည် သင်၏ အယူအဆများနှင့် စိတ်ကူးထင်မြင်မှုများကို လုံးဝစက်ဆုပ်သည်။ သင်မည်မျှမှန်ကန်ကြောင်း တွေးတောနေချိန်တွင် သင်သည် တကယ်တမ်း၌ သမ္မာတရားကို နားလည်ခြင်း လုံးဝ မရှိသလို သမ္မာတရားကို ရရှိထားခြင်းလည်း မရှိ။ တစ်နေ့တွင် သင်သည် ဤကိစ္စရပ်များ အားလုံးကို ရှင်းလင်းစွာ သိမြင်ပြီး ဤအရာအားလုံးကို နောက်ဆုံးတွင် ဖန်ဆင်းရှင်က အုပ်စိုး၊ စီစဉ်၊ သတ်မှတ်ဆုံးဖြတ်ထားခြင်း ဖြစ်ကြောင်း နားလည်သဘောပေါက်သည့်အခါ သင်ကြုံဆုံခဲ့ရသည့် လူများ၊ အဖြစ်အပျက်များ၊ အရာများ အားလုံးထံမှ သင်ခန်းစာများ ရရှိပြီးဖြစ်လိမ့်မည့်အပြင် သင်ရသင့်ရထိုက်သည့် ရလဒ်များကို ရရှိပြီးဖြစ်လိမ့်မည်။ ထိုအခါမှသာ သင်သည် ဘုရားသခင်၏ ရည်ရွယ်ချက်များကို အမှန်တကယ် နားလည်လာမည်ဖြစ်ပြီး ဘုရားသခင် လုပ်ဆောင်သည့် အရာရာတိုင်းသည် လူများကို ကယ်တင်ရန်ဖြစ်ကြောင်း၊ ထိုအထဲတွင် ဘုရားသခင်၏ စေတနာကောင်းနှင့် အလေးအနက် အားထုတ်မှုများ ပါဝင်နေကြောင်း သဘောပေါက်လာလိမ့်မည်။ သင်သည် ဤနားလည်မှုကို ရရှိသည့်အခါ ဘုရားသခင်ကို ကျေးဇူးတင်သင့်ပြီး ချီးမွမ်းသင့်သည်။ “ဘုရားသခင်သည် ဤတာဝန်ကို ငါ့အား ထမ်းဆောင်စေရန် သတ်မှတ်ဆုံးဖြတ်ခဲ့ပြီးဖြစ်သည်။ ထို့ကြောင့် ငါသည် ဘုရားသခင်၏ စိတ်နှလုံးတွင် အလွန်အရေးပါရမည်။ ဘုရားသခင်သည် ငါ့အား စွန့်ခွာမသွားနိုင်သည့်အပြင် ငါ့အား သေဆုံးခွင့်ပြုမည်မဟုတ်” ဟု မည်သည့်အခါမျှ မခံစားသင့်ချေ။ ဤအရာမှာ မှားယွင်းသည်။ ဘုရားသခင် လုပ်ဆောင်သမျှ အရာရာတိုင်းတွင် နည်းစနစ်တစ်ရပ်ရှိသည်။ ယင်းမှာ မည်သည့်အရာကို ဆိုလိုသနည်း။ ဘုရားသခင်သည် လူပုဂ္ဂိုလ်တစ်ဦး မည်သည့်အချိန်တွင် မွေးဖွားမည်၊ မည်သည့်အချိန်တွင် သေဆုံးမည်၊ ၎င်း၏ ယခုဘဝတွင် တာဝန် မည်မျှရရှိမည်ကို သတ်မှတ်ဆုံးဖြတ်သည်။ ဘုရားသခင်သည် သင်၏ ဘဝသက်တမ်းကို သတ်မှတ်ဆုံးဖြတ်ထား၏။ ယခုဘဝတွင် သင်၏ ညံ့ဖျင်းသော စွမ်းဆောင်ရည်ကြောင့် သင်၏ ဘဝသက်တမ်းကို စောစီးစွာ သူအဆုံးသတ်မည် မဟုတ်သလို ယခုဘဝတွင် ကောင်းမွန်သည့် စွမ်းဆောင်ရည်ကြောင့် သင်၏ ဘဝသက်တမ်းကို နှစ်ပေါင်းအချို့ သူတိုးပေးမည်လည်း မဟုတ်။ နည်းစနစ်တစ်ရပ် ရှိခြင်းဟူသည်မှာ ဤအရာကို ခေါ်သည်။ ကမ္ဘာပေါ်တွင် ဆိုးဝါးသည့် လုပ်ရပ်အမျိုးမျိုးကို ကျူးလွန်ကြသော၊ ကမ္ဘာကြီးကို ကြီးမားသည့် ဘေးဖြစ်စေခဲ့သော၊ တစ်စုံတစ်ခုသော ကာလအတွင်း အခြားသူများကို အန္တရာယ်ဖြစ်စေခဲ့သည့် ဘေးဖြစ်စေသော လုပ်ရပ်များစွာ ကျူးလွန်ခဲ့သော လူဆိုးများနှင့် စပ်လျဉ်း၍ အချို့သူများက “ဘုရားသခင်သည် မျက်စိမမြင်။ ဘုရားသခင်သည် အဘယ်ကြောင့် ထိုသို့သော လူများကို မဖျက်ဆီးသနည်း” ဟု ပြောကြသည်။ ဤအရာ၏ အကြောင်းတရားမှာ မည်သည့်အရာ ဖြစ်ကြောင်း သင်သိသလော။ ဤအရာ၏ နောက်ကွယ်ရှိ ရင်းမြစ်အကြောင်းတရားမှာ အဘယ်နည်း။ ရင်းမြစ်အကြောင်းတရားမှာ ဤသို့ဖြစ်သည်။ အပြုသဘောရှိသည့် ပုဂ္ဂိုလ်များသည် အပြုသဘောဆောင်သော အခန်းကဏ္ဍမှ ပါဝင်ဆောင်ရွက်ကြပြီး အပျက်သဘောရှိသည့် ပုဂ္ဂိုလ်များသည် အပျက်သဘောဆောင်သော အခန်းကဏ္ဍမှ ပါဝင်ဆောင်ရွက်ကြသည်။ လူတိုင်းတွင် တာဝန်တစ်ရပ်စီ ရှိကြသည်။ လူတိုင်းတွင် အခန်းကဏ္ဍတစ်ခုစီ ရှိကြသည်။ လူတိုင်း၏ အသက်နှင့် သေဆုံးခြင်းတို့ကို ရှေးယခင်ကတည်းက ကြိုတင်သတ်မှတ်ထားပြီး ဖြစ်သည်။ ဘုရားသခင်က ဤအရာကို မည်သည့်အခါမျှ ကမောက်ကမဖြစ်အောင် ပြုမည်မဟုတ်။ သင်မွေးဖွားလာသည့်အခါ သင်သည် ဤလောကသို့ အချိန်ကိုက် ရောက်ရှိလာခဲ့ခြင်းဖြစ်ပြီး အချိန်ဇယားမှ တစ်မိနစ် သို့မဟုတ် တစ်စက္ကန့်မျှ လွဲချော်ခြင်းမရှိ။ သင်သေဆုံးပြီး သင်၏ဝိညာဉ် ထွက်ခွာသွားသည့်အခါ ယင်းသည်လည်း အချိန်ဇယားမှ တစ်မိနစ် သို့မဟုတ် တစ်စက္ကန့်မျှ လွဲချော်လိမ့်မည်မဟုတ်။ ဘုရားသခင်သည် လူပုဂ္ဂိုလ်တစ်ဦးအတွက် မူလသတ်မှတ်ထားသည့် ဘဝသက်တမ်းကို လူသားမျိုးနွယ်အတွက် ထိုသူ၏ ကြီးမားသော အကျိုးပြုမှုကြောင့် အနှစ်နှစ်ဆယ် သို့မဟုတ် သုံးဆယ် အပိုဆောင်း ရှင်သန်စေခြင်းဖြင့် ပြောင်းလဲလိမ့်မည်မဟုတ်။ ဘုရားသခင်သည် ဤကိစ္စကို မည်သည့်အခါကမျှ မလုပ်ခဲ့သလို အနာဂတ်တွင်လည်း မည်သည့်အခါမျှ လုပ်လိမ့်မည်မဟုတ်။ လူပုဂ္ဂိုလ်တစ်ဦးသည် လူသားမျိုးနွယ်အား အထူးသဖြင့် ဘေးဖြစ်စေသောကြောင့် ၎င်းအား အချိန်မတိုင်မီ သေဆုံးစေရန်လည်း ဘုရားသခင် ပြုလုပ်လိမ့်မည်မဟုတ်။ ဘုရားသခင်သည် ထိုအရာကို မည်သည့်အခါမျှ လုပ်မည်မဟုတ်။ ဤသည်မှာ ကောင်းကင်ဘုံ၏ စည်းကမ်းနှင့် ဥပဒေဖြစ်ပြီး ဘုရားသခင်က ယင်းကို မည်သည့်အခါမျှ ချိုးဖောက်မည်မဟုတ်ပေ။ သင်တို့သည် ဤအကြောင်းအရာမှ မည်သည့်အရာကို သိမြင်ခဲ့ရသနည်း။ (ဘုရားသခင်က သတ်မှတ်ဆုံးဖြတ်ထားသည့်အရာများကို မည်သူကမျှ မပြောင်းနိုင်ပါ။) ဘုရားသခင်ကိုယ်၌က သူသတ်မှတ်ဆုံးဖြတ်ထားသည့် သို့မဟုတ် စီစဉ်ထားသည့် အရာများကို မည်သည့်အခါမျှ ကမောက်ကမဖြစ်အောင် သို့မဟုတ် ပြောင်းလဲသွားအောင် လုပ်မည်မဟုတ်။ ဤသည်မှာ မှန်ကန်သည့် အချက်တစ်ခု ဖြစ်သည်။ ထိုမျှမက ဤအကြောင်းအရာမှ ငါတို့သည် ဘုရားသခင်၏ တန်ခိုးနှင့် ဉာဏ်ပညာတို့ကို မြင်ရသည်။ ဘုရားသခင်သည် ဖန်ဆင်းခံများအားလုံး၏ ဇာစ်မြစ်၊ ပေါ်ထွန်းမှု၊ သက်တမ်း၊ အဆုံးသတ်တို့အပြင် လူသားမျိုးနွယ် တစ်ရပ်လုံး၌ ၎င်းတို့အသက်တာ၏ တာဝန်နှင့် ၎င်းတို့ လုပ်ဆောင်သည့် အခန်းကဏ္ဍတို့ကို အပြည့်အဝ စီစဉ်နှင့်ပြီးဖြစ်သည်။ မည်သူတစ်ဦးတစ်ယောက်ကမျှ ဤအရာများကို မပြောင်းလဲနိုင်ပေ။ ဤသည်မှာ ဖန်ဆင်းရှင်၏ ဩဇာအာဏာဖြစ်သည်။ ဖန်ဆင်းခံတိုင်း၏ ပေါ်ထွန်းမှု၊ ၎င်းတို့အသက်တာ၏ တာဝန်၊ ၎င်းတို့၏ ဘဝသက်တမ်း ကုန်ဆုံးမည့်အချိန် ဟူသကဲ့သို့သော ဤဥပဒေသများအားလုံးကို ဘုရားသခင်က ကြာမြင့်သောအချိန်ကတည်းက စီမံထားသည်မှာ အာကာသဗိမာန်တိုင်း၏ ပတ်လမ်းကို ဘုရားသခင် စီမံထားသကဲ့သို့ပင် ဖြစ်လေသည်။ ဤအာကာသဗိမာန်များသည် မည်သည့် ပတ်လမ်းကို လိုက်သည်၊ နှစ်ပေါင်းမည်မျှ လိုက်သည်၊ ၎င်းတို့ မည်သို့ ပတ်သည်၊ ၎င်းတို့ မည်သည့် ဥပဒေသများကို လိုက်နာသည်၊ ဤအရာများအားလုံးကို ဘုရားသခင်က လွန်လေပြီးသော အချိန်ကြာမြင့်စွာက စီမံထားခဲ့ကာ နှစ်ထောင်ပေါင်း၊ သောင်းပေါင်း၊ သန်းပေါင်းများစွာ မပြောင်းလဲခဲ့ဘဲ ရှိလေသည်။ ဤသည်ကို ဘုရားသခင်က စီမံထားခြင်းဖြစ်ပြီး ဤသည်မှာ သူ၏ဩဇာအာဏာ ဖြစ်လေသည်။ သို့ဆိုလျှင် သေးငယ်သော ဖန်ဆင်းခံဖြစ်သည့် လူသားနှင့်ပတ်သက်၍ မည်သို့ရှိသနည်း။ လူကို ငါတို့ဘေးဖယ်ထားပြီး ပထမဦးစွာ ခွေးများအကြောင်း ပြောကြစို့။ ဘုရားသခင်သည် ၎င်းတို့အား ဆယ်နှစ်ခန့် အသက်ရှင်စေရန်နှင့် ထိုအသက်အရွယ်သို့ ရောက်ရှိသည့်အခါ ၎င်းတို့သေဆုံးကြစေရန် သတ်မှတ်ဆုံးဖြတ်ထားခဲ့သည်။ ဤအချိန်သတ်မှတ်ချက်ကို ပြင်နိုင်သလော။ (မပြင်နိုင်ပါ။) အထူးဖြစ်ရပ်များအကြောင်း ငါတို့ပြောဆိုကြမည်မဟုတ်။ လူသားများက ပြောင်းလဲနိုင်ခြင်းပင် မရှိသည့် သေးငယ်သော တိရစ္ဆာန်တစ်ကောင်၏ ဘဝသက်တမ်းကို ဘုရားသခင်က ကြိုတင်သတ်မှတ်ထားသည်ဖြစ်ရာ လူသားအတွက် ထိုသို့မသတ်မှတ်ထားဘဲ မည်သို့ရှိမည်နည်း။ ထို့ကြောင့် လူများက မည်သည့်အရာကို တောင်းခံသည်ဖြစ်စေ ၎င်းတို့ မတောင်းခံသင့်သည့် အရာမှာ ၎င်းတို့၏ ဘဝသက်တမ်းကို တိုးပေးရန် ဖြစ်သည်။ လူပုဂ္ဂိုလ်တစ်ဦး၏ ဘဝရှိ ကောင်းချီးမင်္ဂလာများနှင့် ကံကြမ္မာဆိုးများ၊ ထို့ပြင် လူပုဂ္ဂိုလ်တစ်ဦး မည်သည့်အချိန်တွင် သေဆုံးမည်ဟူသည့် အရာများကို ဘုရားသခင်က ကြိုတင်သတ်မှတ်ထားသည်။ ယင်းတို့ကို မည်သူကမျှ မပြောင်းနိုင်။ မည်မျှတောင်းဆိုသည်ဖြစ်စေ မည်သည့်သက်ရောက်မှုမျှ ရှိမည်မဟုတ်။ သင်မည်သည့်အရာကို တွေ့ကြုံရသည်၊ သင်မည်သည့်အရာကို သိရှိမှတ်မိသည်၊ ပတ်ဝန်းကျင်တစ်ခုမှ သင်မည်သည့်အရာကို ရရှိနိုင်သည် စသည့် အချို့အရာများနှင့် ပတ်သက်၍ သင့်အား အသိဉာဏ်ဖွင့်ပေးပါဟု ဘုရားသခင်ကို သင်တောင်းလျှောက်နိုင်သည်။ ဆိုလိုသည်မှာ သင်သည် အသက် ဝင်ရောက်မှုအတွက်နှင့် သင်၏ အသက် စိတ်သဘောထား ပြောင်းလဲမှုအတွက် သမ္မာတရားကို ရှာဖွေနိုင်ပြီး ဘုရားသခင်ထံ ဆုတောင်းနိုင်သည်။ သင်၏ ရိုးသားမှုက ဘုရားသခင်ကို စိတ်ညွတ်စေလျှင် သင်သည် သန့်ရှင်းသော ဝိညာဉ်တော်၏ အမှုကို ရရှိနိုင်လိမ့်မည်။ ဤသည်မှာ ဘုရားသခင်က လုပ်ဆောင်ရန် အလိုရှိသည့်အရာဖြစ်သည်။ သို့သော် သင်သည် ဆင်ခြင်တုံတရား ရှိသင့်သည်။ သင်၏ ဘဝသက်တမ်းကို ဘုရားသခင်က သတ်မှတ်ဆုံးဖြတ်ထားပြီးဖြစ်၍ သင်သည် အသက်ရှည်စေရန် သို့မဟုတ် ထာဝရ အသက်ရှင်ရန် ဘုရားသခင်ထံ တောင်းဆို၍မရ။ ယင်းကို လူများက မပြောင်းလဲနိုင်။ မည်မျှတောင်းဆိုသည်ဖြစ်စေ ခြားနားမှု ရှိမည်မဟုတ်။ ဘုရားသခင်က သတ်မှတ်ဆုံးဖြတ်ထားသမျှ ကာလပတ်လုံး ဘုရားသခင်က ယင်းကို ပြောင်းလဲမည်မဟုတ်။ ဘုရားသခင်သည် ဖန်ဆင်းရှင်ဖြစ်ကြောင်း၊ ဘုရားသခင်သည် သင်၏ အချုပ်အခြာအာဏာရှင်ဖြစ်ကြောင်း၊ သင်၏ ဘုရားသခင်နှင့် သင်၏ အရှင်သခင်ဖြစ်ကြောင်း သင်အသိအမှတ်ပြုပါက ဤအရာများကို မည်သည့်အခါမျှ သင်တောင်းဆိုခြင်းမပြုရ။ ဘုရားသခင်က လူများအား မည်သည့်အရာကို တောင်းဆိုရန် ပြောသနည်း။ သခင်၏ ပဌနာတော်က မည်သည့်အရာကို ပြောသနည်း။ “နိုင်ငံတော် တည်ထောင်ပါစေသော။ အလိုတော်သည် ကောင်းကင်ဘုံ၌ ပြည့်စုံသကဲ့သို့ မြေကြီးပေါ်မှာ ပြည့်စုံပါစေသော။” (ရှင်မဿဲခရစ်ဝင် ၆:၁၀) အခြားမည်သည့်အရာကို တောင်းဆိုသင့်သနည်း။ သင်သိသလော။ သင်တို့သည် ဘုရားသခင်၏ စီမံခန့်ခွဲမှုအလုပ်အတွင်း ဖန်ဆင်းခံများအဖြစ် သင်တို့၏ တာဝန်များကို ထမ်းဆောင်သင့်သည်။ သင်တို့အား ဘုရားသခင်က ပေးထားသည့် တာဝန်ပေးစေခိုင်းချက်များကို ပြီးစီးအောင် ဆောင်ရွက်သင့်သည်။ မိမိ၏ တာဝန်ကို ကောင်းမွန်စွာ ဖြည့်ဆည်းသင့်သည်။ မိမိ၏ တာဝန်ကို မပျက်ကွက်မိအောင် ရှောင်ကြဉ်သင့်သည်။ ဘုရားသခင်က ပေးထားသော မိမိ၏ အသက်၊ မိမိ၏ ဖြစ်တည်မှုတို့နှင့် ထိုက်တန်မှု ရှိသင့်သည်။ ထို့ပြင် ဤဘဝကို ပြုန်းတီးစေရန် သို့မဟုတ် အချည်းနှီးဖြစ်စေရန် ခွင့်မပြုသင့်။ ဤဘဝတွင် ဖန်ဆင်းရှင်ကို သိရှိလာသင့်သည်။ ဖန်ဆင်းခံတစ်ဦးနှင့် လျော်ညီသည့် အသွင်သဏ္ဌာန်ကို တစ်ဘဝလုံး နေထိုင်သွားသင့်သည်။ ထို့ပြင် ဖန်ဆင်းရှင်၏ ဆန္ဒများကို ပြည့်ဝစေသင့်သည်။ ဤအရာများသည် သင်တောင်းဆိုသင့်သည့် အရာများဖြစ်သည်။ တောင်းဆိုရမည့် အရာများနှင့် မတောင်းဆိုရမည့် အရာများ၊ တောင်းဆိုသည့် မည်သည့်အရာများက ဘုရားသခင်၏ ရည်ရွယ်ချက်များနှင့်ညီပြီး မည်သည့်အရာများက ဘုရားသခင်၏ ရည်ရွယ်ချက်များနှင့်မညီ၊ သင်တောင်းဆိုရန် ဆန္ဒရှိသည့်အရာကို ပေးအပ်၍ရခြင်း ရှိမရှိ ဟူသည့်ကိစ္စများသည် သင်၏စိတ်နှလုံးတွင် ဦးစွာ ရှင်းလင်းနေသင့်သည်။ မိုက်မဲစွာ မပြုမူနှင့်။ သင်တောင်းဆိုသည့်အရာကို ဘုရားသခင်က သတ်မှတ်ဆုံးဖြတ်နှင့်ပြီး ဖြစ်ပါက သင်၏ ဆုတောင်းမှုများသည် အချည်းနှီးသာဖြစ်သည်။ သို့ဖြစ်လျှင် ယင်းအတွက် သင်ဆုတောင်းခြင်းသည် မိုက်မဲရာကျနေသည် မဟုတ်သလော။ ဤသည်မှာ ဘုရားသခင်ကို ရင်ဆိုင်ဆန့်ကျင်ခြင်းပင် မဟုတ်သလော။ ဘုရားသခင်က သင့်ကို အသက်ရှစ်ဆယ်အထိ နေခွင့်ပြုထားသည်။ သို့သော် သင်က အသက်တစ်ရာအထိ နေခွင့်ပေးရန် တောင်းဆိုသည်။ ဘုရားသခင်က သင့်ကို အသက်သုံးဆယ်အထိ နေခွင့်ပြုထားသည်။ သို့သော် သင်က အသက်ခြောက်ဆယ်အထိ ရောက်ရှိရန် တောင်းဆိုသည်။ ဤသည်မှာ ပုန်ကန်ခြင်း မဟုတ်သလော။ ဤသည်မှာ ဘုရားသခင်ကို ခုခံဆန့်ကျင်ခြင်း မဟုတ်သလော။ လူများသည် ဆင်ခြင်တုံတရားရှိသင့်ပြီး မိုက်မဲသည့်အရာများကို မလုပ်သင့်ပေ။


စကားများနှင့် အယူဝါဒများနှင့် သမ္မာတရား စစ်မှန်မှုကို ပြောဆိုခြင်းကြားရှိ ကွာခြားချက်များ

ကောက်နုတ်ချက် (၆၄)

ယုံကြည်သည်မှာ နှစ်အနည်းငယ်ကြာပြီဖြစ်သည့် လူအများစုက၊ “ကျွန်ုပ်တို့၏ ယုံကြည်ခြင်းတွင် မှန်ကန်သည့် ရည်ရွယ်ချက်များရှိရန် လိုအပ်သည်”၊ “ဘုရားသခင်ကို ချစ်ပြီး သူ့ကို ကျိုးနွံနာခံရန် ကျွန်ုပ်တို့ သင်ယူဖို့ လိုအပ်သည်”၊ “ကျွန်ုပ်တို့၏ တာဝန်များကို ကျွန်ုပ်တို့ သစ္စာရှိစွာ ထမ်းဆောင်ရန် လိုအပ်သည်။ ဘုရားသခင်ကို ပုန်ကန်၍ မဖြစ်ပါ” သို့မဟုတ် “ကျွန်ုပ်တို့ မိမိကိုယ်ကို သိရှိရမည်” ဟူသကဲ့သို့သော အယူဝါဒအနည်းငယ်အကြောင်းကို ပြောနိုင်ကြသည်။ ဤအယူဝါဒအားလုံး မှန်ကန်သော်လည်း နှုတ်ကပတ်တော်များထဲရှိ စစ်မှန်သည့် အဓိပ္ပာယ်ကို သင် နားမလည်ပေ။ သင်တို့သည် ထိုအရာများကို အပေါ်ယံအားဖြင့်သာ နားလည်ကြခြင်း ဖြစ်သည်။ ယင်းတို့၏ ဝိညာဉ်ရေးရာ အဓိပ္ပာယ် သို့မဟုတ် ဘုရားနှုတ်ကပတ်တော်များ၏ သာ၍ နက်ရှိုင်းသော အဓိပ္ပာယ်ကို သင်တို့ နားမလည်ကြသောကြောင့် သင်တို့၏ စိတ်နှလုံးများတွင် သမ္မာတရား မရှိပေ။ သင့်ထံတွင် မည်သည့် အတွေ့အကြုံဆိုင်ရာ သိနားလည်မှုရှိသည်ဖြစ်စေ၊ အလွန် အပေါ်ယံဆန်လွန်းသည်။ အယူဝါဒတစ်ခုခုကို သင် ပြောဆိုနိုင်ပြီး၊ ရိုးရှင်းသည့် အရာအချို့ကို ရှင်းလင်းစွာ မြင်ကောင်းမြင်နိုင်သော်လည်း၊ သင်သည် သမ္မာတရား စည်းမျဉ်းများနှင့် ပြုမူဆောင်ရွက်ခြင်း မရှိ။ သင်သည် သမ္မာတရားနှင့် မည်သို့မျှ နီးစပ်မလာပေ။ သင့်တို့တွင် အသိပညာနှင့် သင်ကြားတတ်မြောက်မှု တစ်ခုခု ရှိကောင်းရှိနိုင်သော်လည်း၊ သမ္မာတရားကို နားမလည်ပေ။ အယူဝါဒများ သို့မဟုတ် စကားများအား သိနားလည်ခြင်းကို သမ္မာတရား သိနားလည်ခြင်းအဖြစ် သဘောမထားလိုက်နှင့်။ ဘုရားသခင်ကို အချိန်ကြာမြင့်စွာ ယုံကြည်ပြီးဖြစ်သည့်သူများထဲတွင် အစွမ်းအစကောင်းရှိပြီး၊ သမ္မာတရားနှင့်ဆိုင်သည့် အတွေ့အကြုံတစ်ခုခု ရှိကောင်းရှိနိုင်သည့် အတော်အတန် ကောင်းမွန်သော ဝိညာဉ်ရေးရာ သိနားလည်မှုတစ်ခုရှိသည့် သူအချို့ရှိသည်။ သို့သော် ထိုသမ္မာတရားကို ၎င်းတို့ နားလည်သည်ဟု ပြော၍ မရနိုင်သေးပေ။ သင် ပြောသည့် အသိပညာ စာကြောင်းဆယ်ကြောင်းထဲမှ စာကြောင်းနှစ်ကြောင်းက စစ်မှန်သည့် အသိပညာ ပါရှိနိုင်ဖွယ်ရှိသည်။ အခြားစာကြောင်းများမှာ အယူဝါဒဖြစ်၏။ သို့ရာတွင်၊ သမ္မာတရားကို နားလည်ပြီးဖြစ်သည်ဟု သင် ယူဆသည်။ သင်သည် ပြောစရာတစ်ခုခု အမြဲရှိလျက် မည်သည့်နေရာသို့သွားသည်ဖြစ်စေ ရက်အချို့ကြာ အဆက်မပြတ် တရားဟောပြောနိုင်သည်။ သင် ဟောပြီးသွားသည့်အခါတွင်၊ လူအားလုံးထံ ပေးပို့ရန် ထိုတရားဟောချက်များကို စာအုပ်တစ်အုပ်၊ “ကျော်ကြားသူ အတ္ထုပတ္တိ”တစ်ခုအဖြစ်သို့ သင်က ရေးသားပြုစုချင်သည်။ ဤသို့ဖြင့် ၎င်းတို့သည် ထိုစာအုပ်ကို အများကောင်းကျိုးအတွက် စားသောက်ဖို့ရန်ဖြစ်သည်။ ဤသည်မှာ မယုံကြည်နိုင်လောက်အောင် မာနထောင်လွှားပြီး ကျိုးကြောင်းမသင့်သည် မဟုတ်လော။ သမ္မာတရားနှင့်ဆိုင်သည့် ကိစ္စရပ်များ၏ အနားကွပ်လေးများကိုပင်လျှင် လူတို့ မထိနိုင်ကြပေ။ အလွန်ဆုံးအနေဖြင့်၊ စကားအချို့ကို ရေးထားသည့်အတိုင်း ၎င်းတို့ နားလည်ကောင်းနားလည်နိုင်သည်။ ၎င်းတို့သည် တော်ပြီး မှတ်ဉာဏ်ကောင်းသောကြောင့်၊ ဘုရားသခင်၏ အမှုတော်၊ လူ့ဇာတိခံယူခြင်း၏ အရေးပါမှုနှင့် နက်နဲမှု၊ ပြီးလျှင် ဘုရားသခင့် အမှုတော်၏ နည်းလမ်းများနှင့် အဆင့်များကဲ့သို့သော ဤကဏ္ဍများနှင့်ဆိုင်သည့် သမ္မာတရားအကြောင်းကို ၎င်းတို့ မကြာခဏ ပြောဆိုကြသောကြောင့်၊ အတိုင်းအတာတစ်ခုထိ မိမိတို့ကိုယ်ကို ပြင်ဆင်ပြီးသည့်အခါ၊ ၎င်းတို့ကိုယ်၌က သမ္မာတရားကို ပိုင်ဆိုင်သည်၊ ထိုသမ္မာတရား အလျှံပယ်ရှိသည်ဟု ယူဆကြသည်။ ၎င်းတို့ ထိုသို့ဖြစ်သည်မှာ ကျိုးကြောင်းမသင့်လိုက်လေခြင်း။ ထိုအရာက သမ္မာတရားကို ၎င်းတို့ နားမလည်ကြောင်း သက်သေပြပေသည်။ ယနေ့ခေတ် လူတို့သည် အယူဝါဒ အနည်းငယ်သာ နားလည်ကြသည်။ ၎င်းတို့သည် အသိစိတ်ရှိရန် မဆိုထားနှင့်၊ မိမိတို့ကိုယ်ကိုပင် မသိကြပေ။ အယူဝါဒအနည်းငယ် နားလည်သည့်အခါ ၎င်းတို့တွင် သမ္မာတရား ရှိသည်ဟုလည်းကောင်း၊ သာမန်လူများ မဟုတ်ကြတော့ဟုလည်းကောင်း တွေးထင်ကြသည်။ ၎င်းတို့သည် ကြီးမြတ်လာသည်ဟု ယူဆကြပြီး၊ “ဘုရားနှုတ်ကပတ်တော်များကို အကြိမ်ပေါင်းများစွာ ငါ ဖတ်ပြီးလေပြီ။ ထိုနှုတ်ကပတ်တော်များထဲမှ အချို့ကိုပင် ငါ အာဂုံဆောင်ပြီးဖြစ်ကာ ထိုနှုတ်ကပတ်တော်များက ငါ့စိတ်နှလုံးတွင် အမြစ်တွယ်ပြီးဖြစ်သည်။ ငါ သွားသည့်နေရာတိုင်းတွင်၊ အစည်းအဝေး အတော်များများကို တစ်ဆက်တည်း ငါ တရားဟောနိုင်ပြီး၊ ဘုရားနှုတ်ကပတ်တော်များထဲမှ မည်သည့် အခန်းကြီးမဆိုထဲမှအခြေခံအကြောင်းအရာများကို ငါ ပြောနိုင်သည်” ဟု တွေးထင်ကြသည်။ အမှန်မှာ မည်သူကမျှ သမ္မာတရားကို နားမလည်ပေ။ အဘယ်ကြောင့် ထိုသို့ ငါ ပြောသနည်း။ တစ်ချက်မှာ၊ သင်တို့သည် ပြဿနာများကို မဖြေရှင်းနိုင် သို့မဟုတ် ထိုပြဿနာများ၏ ရင်းမြစ်များကို ရှာမတွေ့နိုင်သကဲ့သို့ ယင်းတို့၏ အနှစ်သာရကို မရိပ်စားမိနိုင်ပေ။ နောက်တစ်ချက်မှာ၊ သတ်မှတ်ထားသည့် မည်သည့် ပြဿနာ သို့မဟုတ် မည်သည့် ကိစ္စရပ်မဆိုထဲမှ တစ်စိတ်တစ်ပိုင်းကိုသာ သင် သဘောပေါက်နိုင်သည်၊ သင်၏ သိနားလည်မှုက မရေမရာဖြစ်နေသည်။ ထိုအရာကို သမ္မာတရားနှင့် သင် မဆက်စပ်နိုင်ပေ။ ထိုသို့ဖြစ်လျက်ပင်၊ သင်တို့သည် မိမိတို့ကိုယ်ကို ကျေနပ်အားရနေဆဲဖြစ်ပြီး မာနထောင်လွှားကာ မိမိကိုယ်ကို မှန်သည်ဟု မှတ်ယူကြသည်။ သင်တို့သည် အလွန်ပင် မာနထောင်လွှားကာ မသိနားမလည်လိုက်လေခြင်း။

“ဘုရားသခင်ကို ယုံကြည်မှု”ဟူသည့် စကားများကို သင်တို့ မည်သို့ ရှင်းပြမည်နည်း။ သင်တို့သည် သမ္မာတရား၏ ဤသွင်ပြင်လက္ခဏာကို မည်သို့ နားလည်ကြသနည်း။ ဘုရားသခင်အပေါ် လူတို့၏ ယုံကြည်မှုတွင် ၎င်းတို့ ရှိသင့်သည့် မှန်ကန်သော အမြင်မှာ အဘယ်နည်း။ ရှိနေသေးသည့် မမှန်ကန်သော အမြင်များမှာ အဘယ်နည်း။ လူတို့သည် ဘုရားသခင်ကို အတိအကျ မည်သို့ ယုံကြည်သင့်သနည်း။ ဤမေးခွန်းများကို သင်တို့ စဉ်းစားပြီးပြီလော။ သင်တို့အားလုံးသည် သမ္မာတရားနှင့်ဆိုင်၍ “ထိတ်ထိတ်ကြဲများ” ဖြစ်ပုံရကြသည်၊ ထိုသမ္မာတရားအားလုံးကို နားလည်ပုံရကြသည်။ ထို့ကြောင့် အရိုးရှင်းဆုံးဖြစ်သည့် မေးခွန်းကို သင်တို့အား ငါမေးမည်။ ဘုရားသခင်ကို ယုံကြည်မှုဟူသည်မှာ အဘယ်နည်း။ ဤအရာကို သင်တို့ စဉ်းစားပြီးပြီလော။ ဘုရားသခင်ကို ယုံကြည်မှုက အတိအကျ မည်သည့်အရာကို ရည်ညွှန်းသနည်း။ သူ့ကို ယုံကြည်ခြင်းမှ အတိအကျ မည်သည့်အရာကို ရရှိရန် သင် ရည်ရွယ်ပြီး၊ မည်သည့် ပြဿနာများကို ဖြေရှင်းရန် သင် ရည်ရွယ်သနည်း။ ဤအရာများနှင့် ပတ်သက်၍ သင် ရှင်းလင်းရန်လိုအပ်သည်။ ဤအရာနှင့် ပတ်သက်၍လည်း ရှင်းလင်းရမည်။ ဘုရားသခင်ကို စစ်မှန်ရိုးသားစွာ ယုံကြည်ရန်အတွက် တစ်စုံတစ်ဦးတွင် ဘုရားသခင်အား ယုံကြည်မှုနှင့်ဆိုင်သည့် မည်သည့် သရုပ်သကန်များ ပါရှိရမည်နည်း။ ဆိုလိုသည်မှာ၊ ဘုရားသခင်၌ သင်၏ ယုံကြည်ခြင်း စစ်မှန်ရိုးသားရန်အတွက် သင်၏ တာဝန်ကို သင် မည်သို့ ထမ်းဆောင်ရမည်နည်း။ ယုံကြည်ခြင်း စစ်မှန်ရိုးသားသည့် လူများဖြစ်ကြောင်း သက်သေပြရန် သူ့ကို ယုံကြည်သည့်လူများအပေါ် ဘုရားသခင်က မည်သည့် အခြေခံသဘောတရားများကို တောင်းဆိုသနည်း။ ဤမေးခွန်းများနှင့်ပတ်သက်၍ စိတ်ထဲတွင် သင်တို့ ရှင်းလင်းကြသလော။ အမှန်တွင်တော့၊ သင်တို့အားလုံးသည် သင်တို့၏ နေ့စဉ်ဘဝများတွင် မယုံကြည်သူများ၏ အပြုအမူအချို့ကို ပြကြ၏။ ဘုရားသခင်ကို သင်၏ယုံကြည်မှု သို့မဟုတ် သမ္မာတရားနှင့် ဆက်စပ်မှုမရှိသည့် သင်တို့ လုပ်ဆောင်ပြီးသော အရာများကို သင်တို့ ရှင်းလင်းစွာ ဖော်ပြနိုင်ကြသလော။ ဘုရားသခင်ကို ယုံကြည်ခြင်းသည် မည်သည့်အရာအား ဆိုလိုသည်ကို သင်တို့ အမှန်တကယ် နားလည်ကြသလော။ စစ်မှန်ရိုးသားသည့် ယုံကြည်ခြင်းရှိပြီး ဘုရားသခင်ကို အမှန်တကယ် ယုံကြည်သည့်လူသည် မည်သည့်လူစားမျိုး ဖြစ်သနည်း။ ဖန်ဆင်းခံတစ်ဦးက ဘုရားသခင်ကို ယုံကြည်ခြင်းဟူသည်မှာ မည်သည့်အရာအား ဆိုလိုသည်ကို သင်တို့ နားလည်ကြသလော။ ဤအရာက ဘုရားသခင်၌ ယုံကြည်ခြင်းနှင့်ပတ်သက်သည့် မိမိ၏ အမြင်များနှင့် သက်ဆိုင်သည်။ လူအချို့က “ဘုရားသခင်ကို ယုံကြည်ခြင်းသည် မှန်သည့်လမ်းကြောင်းကို လျှောက်ခြင်းနှင့် ကောင်းသည့်အရာ လုပ်ဆောင်ခြင်းဖြစ်သည်။ ထိုအရာသည် ဘဝတွင် အရေးကြီးသည့်အရာဖြစ်သည်။ ဘုရားသခင်အတွက် တာဝန်အချို့ကို ထမ်းဆောင်ခြင်းသည် သူ့ကို ယုံကြည်မှုက လက်တွေ့ကျကျ ထင်ရှားစေသည့်ပုံစံဖြစ်သည်”ဟု ဆိုကြသည်။ “ဘုရားသခင်ကို ယုံကြည်ခြင်းသည် ကယ်တင်ခံရခြင်းနှင့် ဆိုင်သည်။ သူ၏ ရည်ရွယ်ချက်များကို ဖြည့်ဆည်းခြင်းနှင့် ဆိုင်သည်”ဟု ပြောသောလူများလည်း ရှိသည်။ ဤအရာအားလုံးကို သင်တို့ ပြောကောင်းပြောနိုင်သော်လည်း အမှန်တကယ် နားလည်ကြသလော။ အမှန်မှာ သင်တို့ နားမလည်ကြပေ။ ဘုရားသခင်၌ စစ်မှန်သော ယုံကြည်မှုသည် ကယ်တင်ခံရရန်သက်သက်သာ သူ့ကို ယုံကြည်ခြင်း မဟုတ်ပေ။ လူကောင်းတစ်ဦးဖြစ်ရန်သက်သက်ဖြင့် သူ့ကိုယုံကြည်ခြင်းဆိုလျှင် ပို၍ပင်မသက်ဆိုင်ပေ။ လူသားပုံသဏ္ဌာန်ကို ရရှိရန်တစ်ခုတည်းအတွက် သူ့ကို ယုံကြည်ခြင်းကိစ္စတစ်ခုမျှသာလည်း မဟုတ်ပေ။ အမှန်မှာ ဘုရားသခင်ကို ယုံကြည်လက်ခံခြင်းနှင့် ပတ်သက်၍ လူတို့၏ အမြင်မှာ ဘုရားတစ်ပါးရှိသည်၊ သူသည် သမ္မာတရား၊ လမ်းခရီးနှင့် အသက်ဖြစ်သည်၊ ဤမျှသာဖြစ်သည်ဟု ယုံကြည်ခြင်းမျှ မဖြစ်သင့်ချေ။ ယင်းမှာ ဘုရားသခင်ကို အသိအမှတ်ပြုခြင်းသက်သက်လည်း မဟုတ်သကဲ့သို့ သူသည် အရာခပ်သိမ်း၏ အချုပ်အခြာအာဏာဖြစ်ကြောင်း၊ သူသည် အနန္တတန်ခိုးရှိကြောင်း၊ ကမ္ဘာလောကနှင့် အရာခပ်သိမ်းကို သူ ဖန်ဆင်းခဲ့ကြောင်း၊ သူသည် အတုမရှိဖြစ်ပြီး အထွတ်အထိပ်ဖြစ်ကြောင်း ယုံကြည်ခြင်းမျှသာလည်း မဟုတ်ပေ။ ယင်းမှာ ဤအချက်များကို ယုံကြည်ခြင်းမျှသာ မဟုတ်ပေ။ ဘုရားသခင်၏ ရည်ရွယ်ချက်မှာ သင်၏ ဖြစ်တည်မှုတစ်ခုလုံးနှင့် စိတ်နှလုံးတို့ကို သူ့အား ပေးအပ်သင့်ပြီး သူ့ကို ကျိုးနွံနာခံသင့်ခြင်း ဖြစ်သည်။ ဆိုလိုသည်မှာ သင်သည် ဘုရားသခင်နောက် လိုက်လျှောက်သင့်သည်၊ သူ၏ အသုံးတော်ခံသင့်သည်၊ ပြီးလျှင် သူ့အတွက် အစေခံမှုပေးရန်ပင် လိုလားနေသင့်သည်။ သင့်အနေဖြင့် ဘုရားသခင်အတွက် မည်သည့်အရာကိုမဆို လုပ်ဆောင်ပေးခြင်းသာလျှင် သင့်တော်ပေသည်။ ကြိုတင်ပြဋ္ဌာန်းခံရပြီး ဘုရားသခင် ရွေးချယ်ထားသောသူများသာလျှင် ဘုရားသခင်ကို ယုံကြည်သင့်သည်ဟု မဟုတ်ချေ။ အမှန်မှာ လူသားမျိုးနွယ်အားလုံးက ဘုရားသခင်ကို ကိုးကွယ်သင့်သည်၊ သူ့ကို နားထောင်ကာ ကျိုးနွံနာခံသင့်သည်။ အဘယ်ကြောင့်ဆိုသော် လူသားမျိုးနွယ်ကို ဘုရားသခင် ဖန်ဆင်းခဲ့သောကြောင့် ဖြစ်သည်။ ဘုရားသခင်ကို ယုံကြည်ခြင်း၏ ရည်ရွယ်ချက်က ကယ်တင်ခြင်းနှင့် ထာဝရအသက် ရရှိရန်ဖြစ်သည်ကို သင် သိရှိသော်လည်း သမ္မာတရားကို သင် စိုးစဉ်းမျှ လက်မခံသည့်အပြင် သမ္မာတရား လိုက်စားခြင်း လမ်းကြောင်းကို မလျှောက်လျှင်၊ သင်သည် မိမိကိုယ်ကို လှည့်စားနေခြင်းဖြစ်သည် မဟုတ်လော။ သင်သည် အယူဝါဒကိုသာ နားလည်သော်လည်း သမ္မာတရားကို မလိုက်စားလျှင် သမ္မာတရားကို သင် ရရှိနိုင်သလော။ ဘုရားသခင်ကို ယုံကြည်ခြင်း၏ အကြီးမားဆုံးသော အစိတ်အပိုင်းမှာ သမ္မာတရားကို လိုက်စားခြင်း ဖြစ်သည်။ သမ္မာတရားတိုင်းတွင် လူများသည် ထိုသမ္မာတရား၏ အတွင်းကျကျ အဓိပ္ပာယ်သည် မည်သည့်အရာဖြစ်သည်၊ ထို့အပြင် သမ္မာတရား၏ ထိုလက္ခဏာသွင်ပြင်ကို မည်သို့ လက်တွေ့လုပ်ဆောင်ပြီးဝင်ရောက်ရမည်တို့ကို ရှာဖွေကာချင့်ချိန်တွေးတောပြီး လေ့လာစုံစမ်းသင့်သည်။ ယုံကြည်သူတို့သည် ဤအရာများကို နားလည်ပြီး ပိုင်ဆိုင်ရမည်။ ဘုရားသခင်ကို ယုံကြည်ခြင်း၌ လူတစ်ဦး ပိုင်ဆိုင်သင့်သည့် သမ္မာတရား၏ လက္ခဏာသွင်ပြင်အမျိုးမျိုးနှင့်ပတ်သက်ပါက သင်တို့သည် ယခုတွင်စကားများ၊ အယူဝါဒများ၊ အပြင်ပန်း လုပ်ဆောင်မှုများကိုသာ နားလည်သည်။ သင်သည် သမ္မာတရားကို မတွေ့ကြုံခဲ့ဖူးသည်နှင့်အညီ သမ္မာတရား၏ အနှစ်သာရကို နားမလည်ပေ။ ဥပမာအားဖြင့် တစ်စုံတစ်ဦး၏ တာဝန်ကို ထမ်းဆောင်ခြင်းနယ်ပယ်နှင့် ဘုရားသခင်ကို ချစ်ခြင်းနယ်ပယ်တို့တွင် သမ္မာတရားများစွာရှိသည်၊ ထို့ပြင် လူများက မိမိတို့ကိုယ်ကို သိဖို့ဆန္ဒရှိလျှင်၎င်းတို့ နားလည်ရန် လိုအပ်သည့် သမ္မာတရားများစွာလည်း ရှိသည်။ လူ့ဇာတိခံယူခြင်း၏ အရေးပါမှုနှင့် နက်နဲမှုတို့၌လည်း နားလညရန် လိုအပ်သည့် သမ္မာတရားများစွာ ရှိသည်။ လူများသည် မည်သို့ကျင့်ကြံပြုမူသင့်သည်၊ ၎င်းတို့သည် ဘုရားသခင်ကို မည်သို့ကိုးကွယ်သင့်သည်၊ ဘုရားသခင်ကို မည်သို့ကျိုးနွံနာခံသင့်သည်၊ ဘုရားသခင်၏ ရည်ရွယ်ချက်များနှင့် ကိုက်ညီအောင် မည်သည့်အရာကို လုပ်သင့်သည်၊ ဘုရားသခင်ကို မည်သို့အစေခံသင့်သည်ဟူသည့် ဤသို့သော အကြောင်းအချက်အားလုံး၌ သမ္မာတရားများစွာ ပါဝင်လေသည်။ ကဏ္ဍအမျိုးမျိုးတွင်ရှိသော ဤသမ္မာတရားများနှင့်ပတ်သက်၍ ယင်းတို့ကို သင်တို့ မည်သို့ သဘောထားသနည်း၊ ပြီးလျှင် မည်သို့ တွေ့ကြုံသနည်း။ သမ္မာတရား၏ မည်သည့် သွင်ပြင်လက္ခဏာသည် အရင်ဦးစွာ တွေ့ကြုံရန် အရေးအကြီးဆုံး ဖြစ်သနည်း။ မှန်သည့် လမ်းခရီးအပေါ် အခြေခံအုတ်မြစ်တစ်ခု ချပြီးနောက်တွင် လူတို့ နားလည်ပြီး ဝင်ရောက်ရန် လိုအပ်သည့် သမ္မာတရားများစွာ ရှိသည်။ ရိုးသားသော လူတစ်ဦးဖြစ်ခြင်းနှင့်ဆိုင်သည့် သမ္မာတရားရှိသည်၊ ထို့ပြင်အထူးသဖြင့် တာဝန်တစ်ခုကို ထမ်းဆောင်ခြင်းနှင့်ပတ်သက်သည့် သမ္မာတရားများရှိသည်။ ဤအရာအားလုံးကို လူတိုက တွေ့ကြုံကာ လက်တွေ့လုပ်ဆောင်ရန် လိုအပ်သည်။ သမ္မာတရားစစ်မှန်မှုထဲသို့ ဝင်ရောက်ရန်အလို့ငှာ မည်သို့ လက်တွေ့လုပ်ဆောင်ပြီး တွေ့ကြုံရမည်ကို အာရုံစိုက်ခြင်းမရှိဘဲ ထိုစကားများနှင့် အယူဝါဒများကို သင် အမြဲ ပြောဆိုနေလျှင်၊ သင်သည် ထိုစကားများဖြင့် အမြဲ အသက်ရှင်နေလိမ့်မည်ဖြစ်ပြီး စစ်မှန်သည့် ပြောင်းလဲမှုတစ်ခုမျှ ရှိမည်မဟုတ်ပေ။

ကောက်နုတ်ချက် (၆၅)

ခေါင်းဆောင်များနှင့် အမှုတော်ဆောင်အချို့တို့သည့် အသင်းတော်၌ တည်ရှိသည့် လက်တွေ့ပြဿနာများကို မမြင်နိုင်ကြပေ။ စည်းဝေးပွဲတစ်ခု၌ ရှိစဉ်တွင်၊ ၎င်းတို့သည် ပြောထိုက်သည့်အရာ တစ်ခုမျှ မရှိဟု ခံစားရသောကြောင့်၊ ၎င်းတို့သည် စကားလုံးနှင့် အယူဝါဒအချို့ကို တင်ပြပေးရန်အတွက် မိမိတို့ကိုယ်ကို အတင်းအကျပ်ခိုင်းစေရသည်။ ၎င်းတို့ ပြောနေသည့်အရာသည် အယူဝါဒမျှသာ ဖြစ်သည်ကို ၎င်းတို့ ကောင်းစွာ သိသော်လည်း၊ ယင်းကို မည်သည့်နည်းဖြင့်မဆို ပြောကြလေသည်။ အဆုံး၌ ၎င်းတို့၏စကားများသည် ပေါ့ပြက်သည်ကို ၎င်းတို့ပင် ခံစားရလာပြီး ၎င်းတို့၏ ညီအစ်ကို မောင်နှမများကလည်း တည်ဆောက်စရာဖြစ်သည်ဟု မမြင်ပေ။ သင်သည် ဤပြဿနာကို သတိမပြုမိဘဲ ထိုသို့သောအရာများကို ခေါင်းမာစွာ ဆက်ပြောနေလျှင်၊ သန့်ရှင်းသော ဝိညာဉ်တော် အလုပ်လုပ်နေခြင်း မရှိသကဲ့သို့ လူတို့အတွက် အကျိုးမရှိပေ။ သင်သည် သမ္မာတရားကို မတွေ့ကြုံရသေးဘဲ၊ ထိုသမ္မာတရားအကြောင်းကို ပြောလိုဆဲဖြစ်လျှင်၊ မည်သည့်အရာကို သင် ပြောသည်ဖြစ်စေ၊ သမ္မာတရားကို ထိုးထွင်းသိမြင်နိုင်လိမ့်မည် မဟုတ်ပေ။ နောက်ထပ် သင် ပြောဆိုသည့် မည်သည့်အရာမဆို စကားများနှင့် အယူဝါဒများသာ ဖြစ်လိမ့်မည်။ သင်ပြောဆိုသည့်အရာသည် အတော်အတန် ဉာဏ်အလင်းပေးသည်ဟု သင်ထင်ကောင်းထင်နိုင်သော်လည်း ထိုအရာများက အယူဝါဒများသာ ဖြစ်သည်။ သမ္မာတရား စစ်မှန်မှု မဟုတ်ပေ။ အခြားသူများ မည်မျှ ကြိုးစားပြီး နားထောင်သည်ဖြစ်စေ မည်သူကမျှ ထိုအရာများမှ မည်သည့်အရာကိုမျှ သဘောပေါက်နိုင်ကြလိမ့်မည် မဟုတ်။ နားထောင်နေစဉ်၊ သင် ပြောသည့်အရာက အတော်လေး မှန်ကန်သည်ဟု ၎င်းတို့ ခံစားကောင်းခံစားမည်ဖြစ်သော်လည်း၊ နောက်ပိုင်းတွင်၊ ထိုအရာကို ၎င်းတို့ လုံးဝ မေ့သွားကြလိမ့်မည်။ သင်၏ တကယ့် အခြေအနေများအကြောင်းကို သင် မပြောလျှင်၊ လူတို့၏ စိတ်နှလုံးများကို သင် တို့ထိနိုင်လိမ့်မည်မဟုတ်သကဲ့သို့ လူတို့က ထိုအရာကို ကြားပြီးနောက်တွင် မှတ်မိကြမည်မဟုတ်ပေ။ ယင်းသည် အပြုသဘောဆောင်သည့် မည်သည့်အရာမျှ ပေးရန်မရှိ။ ဤကဲ့သို့သော အခြေအနေတစ်ခုကို သင် ကြုံရသည့်အခါ၊ သင် ပြောနေသည့်အရာက လက်တွေ့ကျခြင်းမရှိသည်ကို သင် သိသင့်သည်။ ထိုသို့ သင် ဆက်ပြောဆိုနေလျှင် မည်သူအတွက်မျှ အဆင်ပြေလိမ့်မည်မဟုတ်သကဲ့သို့ သင် မဖြေနိုင်သည့် မေးခွန်းတစ်ခုကို တစ်စုံတစ်ဦးက ထုတ်လျှင် သာ၍ပင် ကသိကအောက်ဖြစ်လိမ့်မည်။ သင် ချက်ချင်း ရပ်ပြီး အခြားလူများကို မိတ်သဟာယပြုခွင့်ပေးသင့်သည်။ ယင်းက အမြော်အမြင်ရှိသည့် ရွေးချယ်မှုဖြစ်မည်။ အစည်းအဝေးတစ်ခုတွင် သင် ရှိပြီး၊ ကိစ္စတစ်ခုခုနှင့်ပတ်သက်သည့် တစ်စုံတစ်ရာကို သိရှိသည့်အခါ၊ ထိုအရာနှင့်ပတ်သက်သည့် လက်တွေ့ကျသောအရာအချို့ကို သင် ပြောနိုင်သည်။ အနည်းငယ် အပေါ်ယံဆန်ကောင်းဆန်နိုင်သော်လည်း၊ လူတိုင်းက နားလည်ကြလိမ့်မည်။ လူတို့ကို အထင်ကြီးစေရန် သာ၍ နက်နဲသည့်ပုံစံတစ်ခုဖြင့် သင် အမြဲ စကားပြောလိုပြီး၊ မည်သည့်အခါတွင်မျှ ဖြစ်မြောက်အောင် လုပ်နိုင်သည့်ပုံမရလျှင်၊ သင် ရပ်သာရပ်လိုက်သင့်သည်။ ထိုအချိန်မှစ၍ သင်ပြောသည့်အရာတိုင်းက အနှစ်မဲ့သည့် အယူဝါဒဖြစ်လိမ့်မည်။ သင် ဆက်၍မိတ်သဟာယမပြုမီ အခြားတစ်စုံတစ်ဦးကို အခွင့်ပေးသင့်သည်။ သင် နားလည်သည့်အရာက အယူဝါဒဖြစ်ပြီး ထိုအရာကို ပြောဆိုခြင်းက အထောက်အကူဖြစ်မည်မဟုတ်သည်ကို သင်ခံစားရလျှင်၊ ထိုသို့သော ဖြစ်ရပ်မျိုးတွင် သင် စကားပြောသည့်အခါ သန့်ရှင်းသော ဝိညာဉ်တော်က အလုပ်လုပ်မည် မဟုတ်ပေ။ သင့်ကိုယ်သင် အတင်း စကားပြောစေလျှင်၊ အဓိပ္ပာယ်မရှိသောအရာများနှင့် သွေဖည်မှုများဖြင့် အဆုံးသတ်သွားနိုင်ပြီး၊ လူတို့ကို သင် လမ်းလွဲသွားစေနိုင်သည်။ လူအများစုသည် အလွန် ညံ့ဖျင်းသော အခြေခံအုတ်မြစ်များနှင့် ညံ့ဖျင်းသော အစွမ်းအစရှိသောကြောင့် ပိုမိုလေးနက်သောအရာများကို အချိန်တိုအတွင်း မသိမှတ်နိုင်ပေ၊ သို့မဟုတ် ယင်းတို့ကို အလွယ်တကူ မမှတ်မိနိုင်ပေ။ အခြားတစ်ဖက်တွင် လွဲချော်နေသည့်၊ စည်းမျဉ်းစည်းကမ်းထိန်းသိမ်းမှုနှင့်ဆိုင်သည့်၊ အယူဝါဒနှင့်ဆိုင်သည့် အရာများနှင့်ပတ်သက်၍၊ ၎င်းတို့သည် နားလည်မှု အတော်လေး မြန်ဆန်ကြသည်။ ဤသည်မှာ ၎င်းတို့ မှားယွင်းဆိုးယုတ်သည့်အရာ ဖြစ်သည် မဟုတ်လော။ ထို့ကြောင့် သင်သည် သမ္မာတရားကို မိတ်သဟာယဖွဲ့သောအခါ စည်းမျဉ်းများကို ဆုပ်ကိုင်ထားပြီး သင်နားလည်သည့် မည်သည့်အရာကိုမဆို ပြောဆိုရမည်။ လူတို့၏ စိတ်နှလုံးများတွင် မာနဘဝင်မြင့်ခြင်းရှိပြီး၊ တစ်ခါတစ်ရံ ၎င်းတို့၏ မာနဘဝင်မြင့်ခြင်းက ထိန်းချုပ်သည့်အခါ၊ ၎င်းတို့ ပြောသည့်အရာက အယူဝါဒဖြစ်သည်ကို သိသည့်အချိန်တွင်ပင် မရမက ဆက်လက်စကားပြောဆိုတတ်ကြသည်။ ၎င်းတို့က၊ “ငါ့ညီအစ်ကို မောင်နှမများက ခွဲခြားကောင်းခွဲခြားနိုင်မည်မဟုတ်။ ငါ့ နာမည်ဂုဏ်သတင်းအတွက် ထိုအရာအားလုံးကို ငါ လျစ်လျူရှုလိုက်မည်။ ဟိတ်ဟန်ထိန်းခြင်းက ယခု အရေးကြီးသည့်အရာဖြစ်သည်”ဟု တွေးကြသည်။ ဤသည်မှာ လူတို့ကို လှည့်စားရန် ကြိုးပမ်းခြင်း ဖြစ်သည် မဟုတ်လော။ ဤသည်မှာ ဘုရားသခင်ကို သစ္စာမရှိခြင်း ဖြစ်သည်။ အသိစိတ်တစ်ခုခုရှိသည့် သူတစ်ဦးဖြစ်လျှင်၊ ဝမ်းနည်းကာ အပြစ်ရှိသည်ဟု ခံစားရမည်ဖြစ်ပြီး စကားပြောခြင်းကို ရပ်သင့်သည်ဟု ခံစားရလိမ့်မည်။ အကြောင်းအရာ ပြောင်းပြီး ၎င်းတို့ တွေ့ကြုံပြီးဖြစ်သည့် တစ်စုံတစ်ရာကို မိတ်သဟာယဖွဲ့သင့်သည်၊ သို့မဟုတ် သမ္မာတရားအပေါ် ၎င်းတို့၏ သိနားလည်မှုနှင့် အသိပညာတို့ကို မိတ်သဟာယပြုသင့်ခြင်း ဖြစ်နိုင်သည်ဟု ၎င်းတို့ ခံစားကြလိမ့်မည်။ တစ်စုံတစ်ဦးက မည်ရွေ့မည်မျှ နားလည်ပါစေ ယင်းသည် သူ ပြောသင့်သည့် ပမာဏဖြစ်သည်။ တစ်စုံတစ်ဦးက မည်ရွေ့မည်မျှ ပြောဆိုသည်ဖြစ်စေ၊ သူ ပြောနိုင်သည့် လက်တွေ့ကျသောအရာများတွင် အကန့်အသတ်ရှိသည်။ အတွေ့အကြုံမရှိဘဲနှင့်၊ သင်၏ စိတ်ကူးများနှင့် အတွေးသည် သဘောတရားသာဖြစ်သည်၊ လူသား အယူအဆများနှင့်ဆိုင်သည့် အရာများသာ ဖြစ်သည်။ သမ္မာတရားဖြစ်သည့် နှုတ်ကပတ်တော်များသည် နားလည်ရန် စစ်မှန်သည့် အတွေ့အကြုံ လိုအပ်ပြီး၊ သမ္မာတရားတစ်ခုကို တွေ့ကြုံခြင်း အခြေအနေအား လုံးဝ ရှင်းပြနိုင်ရန်မဆိုထားနှင့်၊ အတွေ့အကြုံမရှိဘဲနှင့် သမ္မာတရား၏ အနှစ်သာရကို မည်သူကမျှ လုံးဝ နားလည်သဘောပေါက်နိုင်ခြင်း မရှိပေ။ သမ္မာတရားအား တွေ့ကြုံရသည့် အခြေအနေတစ်ခုကို အပြည့်အဝရှင်းပြနိုင်ဖို့ဆိုလျှင် ပို၍ပင် မဖြစ်နိုင်ပေ။ လက်တွေ့ကျသည့်အရာတစ်ခု ပြောစရာရှိရန် သင့်အနေဖြင့် သမ္မာတရားနှင့်ဆိုင်သည့် အတွေ့အကြုံတချို့ ရှိရမည်။ အတွေ့အကြုံမရှိဘဲနှင့် မဖြစ်ပေ။ ပြီးလျှင် သင့်ထံတွင် အတွေ့အကြုံရှိလျှင်ပင်၊ ထိုအတွေ့အကြုံကို အကန့်အသတ်ပုံစံတစ်ခုဖြင့် ရှိနေဆဲဖြစ်သည်။ သင် ပြောနိုင်သည့် အချို့သော၊ အကန့်အသတ်ရှိသည့် အခြေအနေများရှိသော်လည်း၊ ထို့ထက်ကျော်လွန်၍၊ သင့်ထံတွင် ပြောရန် ဘာမျှမရှိ။ အစည်းအဝေးတစ်ခုတွင် မိတ်သဟာယပြုခြင်းက အကြောင်းအရာ တစ်ခု သို့မဟုတ် နှစ်ခုကို အမြဲ ဗဟိုပြုသင့်သည်။ မိတ်သဟာယတွင် ထိုအရာများကို သင်က သာ၍ ရှင်းလင်းသွားစေနိုင်မည်ဆိုလျှင်၊ အတော်များများကို သင် ရရှိပြီး ဖြစ်လိမ့်မည်။ ပိုများသည့်အရာများ သို့မဟုတ် ပိုမိုကြီးကျယ်ခမ်းနားသည့်အရာများကို ပြောရန် ကြိုးစားရင်း မပိတ်မိစေနှင့်။ မည်သူကမျှ ထိုသို့ဖြင့် မည်သည့်အရာကိုမျှ နားမလည်နိုင်သကဲ့သို့၊ မည်သူအတွက်မျှ အကျိုးမရှိပေ။ အစည်းအဝေးများသည် အလှည့်ကျ စကားပြောခြင်းနှင့် သက်ဆိုင်ပြီး၊ ပါဝင်သည့်အကြောင်းအရာက လက်တွေ့ကျသရွေ့၊ ထိုအရာမှ လူတို့ အကျိုးကျေးဇူးရှိကြသည်။ လူတစ်ဦးက သမ္မာတရားအားလုံးကို မိမိဘာသာ ရှင်းလင်းစွာ မိတ်သဟာယပြုနိုင်သည်ဟု စဉ်ဆက်မပြတ် တွေးထင်နေခြင်းကို ရပ်လော့။ ယင်းမှာ မဖြစ်နိုင်ပေ။ တစ်ခါတစ်ရံတွင် သင်သည် အလွန်လက်တွေ့ကျသည့် နည်းဟန်ဖြင့် ဆွေးနွေးပြောဆိုနေသည်ဟု သင်တွေးနိုင်သော်လည်း၊ သင်၏ညီအစ်ကိုမောင်နှမများသည် နားမလည်ကြသေးပေ။ ဤသည်မှာ သင်၏ အခြေအနေသည် သင်၏အခြေအနေသာ ဖြစ်ပြီး၊ သင်၏ ညီအစ်ကိုမောင်နှမများ၏ အခြေအနေများသည် သင်၏ ကိုယ်ပိုင်အခြေအနေကဲ့သို့ သေချာပေါက် အတိအကျ မဟုတ်ပေ။ ထို့အပြင် သင်သည် ဤအကြောင်းအရာနှင့် အတွေ့အကြုံအချို့ရှိကောင်းရှိနိုင်သော်လည်း၊ သင်၏ ညီအစ်ကိုမောင်နှမများ၌ ရှိနိုင်မည် မဟုတ်သောကြောင့်၊ သင်ပြောနေသည့်အရာသည် ၎င်းတို့နှင့်မသက်ဆိုင်ဟု ၎င်းတို့က ခံစားကြရသည်။ ဤအခြေအနေမျိုးကို ကြုံတွေ့ရသည့်အခါ သင်သည် မည်သည့်အရာကို လုပ်ဆောင်သင့်သနည်း။ သင်သည် ၎င်းတို့၏ အခြေအနေများကို နားလည်နိုင်ဖို့ မေးခွန်းအချို့ကို ၎င်းတို့အား မေးရမည်။ ဤအကြောင်းအရာ ပေါ်ပေါက်လာသည့်အခါမည်သည့်အရာကို ၎င်းတို့ လုပ်ဆောင်မည်၊ သမ္မာတရားနှင့်ညီစွာ ၎င်းတို့ မည်သို့ လက်တွေ့လုပ်ဆောင်သင့်သည်ဆိုသည်ကို ၎င်းတို့အား မေးလော့။ ဤနည်းလမ်းဖြင့် အချိန်အတော်ကြာ မိတ်သဟာယပြုပြီးသည့်နောက်၊ ရှေ့လျှောက် လမ်းကြောင်း ပွင့်လာလိမ့်မည်။ ဤနည်းဖြင့် သင်သည် လူများကို လက်ရှိပြောဆိုနေသော သင့်လျော်သော အကြောင်းအရာအပေါ်သို့ ခေါ်ဆောင်ပေးနိုင်သည်။ ပြီးလျှင် သင်သည် ဆက်လက်၍ မိတ်သဟာယပြုပါက ရလဒ်များကို ရရှိလိမ့်မည်။

ကောက်နုတ်ချက် (၆၆)

လူအချို့တွင် ချင့်ချိန်နိုင်စွမ်း လုံးဝ မရှိကြပေ။ သူတို့သည် ဦးဆောင်သူမည်သူမဆို၏နောက်သို့လိုက်ကြသည်။ လူကောင်းများက ဦးဆောင်သောအခါ အပြုအမူကောင်းကို သူတို့ သင်ယူကြသည်၊ လူဆိုးများက ဦးဆောင်သောအခါ အပြုအမူဆိုးကို သူတို့ သင်ယူကြသည်။ သူတို့လိုက်လျှောက်နေသည့်မည်သူမဆိုထံမှ သူတို့ သင်ယူကြသည်။ ဘာသာတရားမရှိသူများနောက်သို့ သူတို့ လိုက်ကြသောအခါ သူတို့သည် မကောင်းဆိုးဝါးများကို အတုယူကြသည်။ ဘုရားသခင်ကို ယုံကြည်သောသူများနောက်သို့ သူတို့ လိုက်ကြသောအခါ လူ့သဘာဝနှင့်ဆင်တူခြင်းအချို့ ရှိဖို့ သူတို့ သင်ယူကြသည်။ သမ္မာတရားကို နားလည်ဖို့နှင့် သမ္မာတရားကို လက်တွေ့လုပ်ဆောင်ဖို့တို့ကို သူတို့ အာရုံမစိုက်ကြသော်လည်း အခြားသူများနောက်သို့သာ လိုက်၍ သူတို့ကို မဆင်မခြင် အတုခိုးကြသည်။ သူတို့ကြိုက်နှစ်သက်သောမည်သူမဆို၏စကားကို သူတို့ နားထောင်ကြသည်။ ထိုကဲ့သို့သောလူတစ်ဦးသည် သမ္မာတရားကို နားလည်နိုင်သလော။ လုံးဝ နားမလည်နိုင်ပါ။ သမ္မာတရားကို နားမလည်သောလူများသည် အပြောင်းအလဲအစစ်အမှန်ကို မည်သည့်အခါမျှ မရရှိနိုင်ပါ။ အသိပညာနှင့် အယူဝါဒ၊ လူသားအပြုအမူ၊ စကားပြောပုံနည်းဟန်စသည့် ဤပြင်ပအရာများကို လူများထံမှ သင်ယူ၍ ရနိုင်သည်။ သို့သော် သမ္မာတရားနှင့် အသက်တို့ကို ဘုရားသခင်၏နှုတ်ကပတ်တော်များနှင့် အမှုတော်တို့ထံမှသာ ရနိုင်ပြီး ကျော်ကြားသောလူများ သို့မဟုတ် ထူးခြားသောလူများထံမှ မည်သည့်အခါမျှ မရနိုင်ပါ။ ယုံကြည်သူများသည် ဘုရားသခင်၏နှုတ်ကပတ်တော်များကို မည်သို့စားသောက်သင့်သနည်း။ ဤသည်က တစ်စုံတစ်ယောက်သည် သမ္မာတရားကို နားလည်နိုင်ပြီး ရနိုင်ခြင်းရှိမရှိဟူသည့် အရေးပါသောမေးခွန်းနှင့် တိုက်ရိုက် ဆက်စပ်နေသည်။ ဘုရားသခင်၏နှုတ်ကပတ်တော်များကို စားသောက်ဖို့ မှန်ကန်သောလမ်းခရီးတစ်ခုရှိရမည်။ ယုံကြည်သူများသည် သူတို့၏အသင်းတော်အသက်တာအတွင်းနှင့် သူတို့၏တာဝန်ကို ထမ်းဆောင်နေစဉ်အတွင်း လက်တွေ့ဘဝပြဿနာများကို ရည်ရွယ်သောဘုရားသခင်၏နှုတ်ကပတ်တော်များကို စားသောက်ပြီး ထိုပြဿနာများကို ဖြေရှင်းရမည်။ ဤသည်မှာ သမ္မာတရားကို နားလည်ဖို့ တစ်ခုတည်းသောလမ်းခရီးဖြစ်သည်။ သို့ရာတွင် အကယ်၍ သူတို့သည် သမ္မာတရားကို နားလည်သော်လည်း လက်တွေ့မလုပ်ဆောင်ပါက သမ္မာတရားစစ်မှန်မှုထဲသို့ ဝင်ရောက်ဖို့ သူတို့ တတ်နိုင်လိမ့်မည်မဟုတ်ပါ။ လူအချို့သည် အစွမ်းအစကောင်းရှိကြသော်လည်း၊ သမ္မာတရားကို မချစ်ကြပေ။ သမ္မာတရား အနည်းငယ်ကို ၎င်းတို့ နားလည်နိုင်ကြသော်လည်း၊ ယင်းကို လက်တွေ့မလုပ်ဆောင်ကြချေ။ ထိုသို့သော လူတို့သည် သမ္မာတရားစစ်မှန်မှုထဲသို့ ဝင်ရောက်နိုင်ကြသလော။ သမ္မာတရားကို သိနားလည်ခြင်းသည် အယူဝါဒများကို နားလည်ခြင်းလောက် မရိုးရှင်းပေ။ သမ္မာတရားကို နားလည်ဖို့၊ ဘုရားသခင်၏ နှုတ်ကပတ်တော်များအား မည်သို့ စားသောက်ရမည်ကို သင် ဦးစွာ သိရမည်။ ဥပမာအားဖြင့်၊ ဘုရားသခင်ကို ချစ်ခြင်းနှင့်သက်ဆိုင်သည့် သမ္မာတရားနှင့် စပ်လျဉ်းသော ကျမ်းပိုဒ်တစ်ပိုဒ်ကို စားသောက်ခြင်းအား ကြည့်လော့။ ဘုရားသခင်၏ နှုတ်ကပတ်တော်က ပြောသည်မှာ “‘ချစ်ခြင်းမေတ္တာ‘ ဟု ခေါ်ဆိုသည့်အရာသည် ဖြူစင်ပြီး အပြစ်အနာအဆာကင်းသော ချစ်ခင်မှုတစ်ခု၊ ချစ်ရန်၊ ခံစားရန်နှင့် ထောက်ထားရန် သင်၏ စိတ်နှလုံးကို သင် အသုံးပြုသည့်အခိုက်ကို ရည်ညွှန်းပေသည်။ ချစ်ခြင်းမေတ္တာတွင် သတ်မှတ်ချက်များမရှိ၊ အတားအဆီးများမရှိသကဲ့သို့၊ အကွာအဝေးမရှိပေ။ ချစ်ခြင်းမေတ္တာတွင် သံသယစိတ်မရှိ၊ လှည့်ဖြားခြင်းမရှိသကဲ့သို့၊ ကောက်ကျစ်စဉ်းလဲခြင်း မရှိပေ။ ချစ်ခြင်းမေတ္တာတွင် အရောင်းအဝယ်မရှိသကဲ့သို့၊ မဖြူစင်သည့်အရာ မည်သည့်အရာမျှ မရှိပေ။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ခေါ်တော်မူသောသူအများရှိသော်လည်း ရွေးကောက်တော်မူသောသူနည်း၏) ဟူ၍ ဖြစ်သည်။ ဤသည်မှာ ချစ်ခြင်းမေတ္တာကို ဘုရားသခင် အဓိပ္ပာယ်ဖွင့်ဆိုပုံဖြစ်ပြီး ဤသည်မှာ သမ္မာတရား ဖြစ်၏။ သို့သော် မည်သူ့ကို သင် ချစ်သင့်သနည်း။ သင်၏ လင်ယောက်ျားကို သင် ချစ်သင့်သလော။ သင်၏ ဇနီးကိုလော။ အသင်းတော်ရှိ သင်၏ ညီအစ်ကို မောင်နှမများကိုလော။ မဟုတ်ပေ။ ဘုရားသခင်သည် ချစ်ခြင်းမေတ္တာနှင့် သက်ဆိုင်၍ ပြောဆိုသည့်အခါ၊ သူသည် သင်၏ အပေါင်းအသင်းကို ချစ်ခြင်းအကြောင်း မပြောဆိုဘဲ လူသား၏ ဘုရားသခင်ကို ချစ်ခြင်းအကြောင်း ပြောဆိုလေသည်။ လူတစ်ဦးသည် ဘုရားသခင်ကို အမှန်တကယ် သိလာပါက၊ ဘုရားသခင်၏စိတ်သဘောထားသည် ဖြောင့်မတ်ပြီး သန့်စင်သည်ကို အမှန်တကယ် မြင်လာပါက၊ ပြီးလျှင် လူသားအပေါ် ဘုရားသခင်၏ချစ်ခြင်းမေတ္တာသည် အစစ်မှန်ဆုံးနှင့် အရိုးသားဆုံးဖြစ်သည်ကို မြင်လာပါက ထိုအခါ ဘုရားသခင်အပေါ် ထိုလူထားရှိသောချစ်ခြင်းမေတ္တာသည်လည်း စစ်မှန်သည်။ လူတစ်ဦးသည် ဘုရားသခင်ကို ချစ်ဖို့ မည်ကဲ့သို့ လက်တွေ့လုပ်ဆောင်သနည်း။ ပထမဦးစွာ သူသည် သူ၏စိတ်နှလုံးကို ဘုရားသခင်ဆီသို့ ဆက်ကပ်ရမည်၊ ထိုအခါတွင် သူ၏စိတ်နှလုံးသည် ဘုရားသခင်ကို ချစ်နိုင်သည်။ အကယ်၍ လူတစ်ဦး၏စိတ်နှလုံးသည် ဘုရားသခင်က မည်မျှ အလွန်အမင်း ချစ်ဖွယ်ကောင်းပုံကို အမှန်တကယ် သိမြင်ပါက ထိုအခါတွင် သူသည် ဘုရားသခင်ကို သံသယဖြစ်လိမ့်မည်မဟုတ်ပါ။ သူနှင့် ဘုရားသခင်၏ကြားထဲတွင် ဝေးကွာနေခြင်းရှိတော့မည်မဟုတ်ပါ။ ထို့အပြင်သူ၏ဘုရားသခင်ကို ချစ်သောစိတ်နှလုံးသည် ဖြူစင်ပြီး အပြစ်အနာအဆာကင်းလိမ့်မည်။ “အပြစ်အနာအဆာကင်းခြင်း” ဆိုသည်မှာ လွန်ကဲသောလိုအင်ဆန္ဒများမရှိခြင်းနှင့် ဘုရားသခင်ထံ တရားလွန်တောင်းဆိုခြင်းများကို မလုပ်ခြင်း၊ သူ့အပေါ် သတ်မှတ်ချက်များမထားခြင်း၊ ပြီးလျှင် ဆင်ခြေမပေးခြင်းတို့ကို ဆိုလိုသည်။ သင့်စိတ်နှလုံးထဲတွင် သူသည် ပထမဦးစားပေးဖြစ်သည်ဟုဆိုလိုသည်။ သူ့နှုတ်ကပတ်တော်များကသာ သင့်စိတ်နှလုံးထဲတွင် နေရာယူထားသည်ဟုဆိုလိုသည်။ ဤသည်မှာ ဖြူစင်ပြီး အပြစ်အနာအဆာကင်းသောချစ်ခင်တွယ်တာမှုတစ်ခုဖြစ်သည်။ ဤ “ချစ်ခင်တွယ်တာမှု” ဆိုသည်မှာ သင့်စိတ်နှလုံးထဲတွင် ဘုရားသခင်က နေရာတစ်ခုကို ယူထားကြောင်း၊ သင်သည် အမြဲတမ်း သူ့အကြောင်းကို စဉ်းစားနေပြီး သူ့ကို အောက်မေ့နေကြောင်းနှင့် အချိန်တိုင်းတွင် သူ့ကို သတိရနေကြောင်းတို့ကို ဆိုလိုသည်။ ချစ်ခြင်းဆိုသည်မှာ ချစ်ဖို့အတွက် သင့်စိတ်နှလုံးကို အသုံးပြုခြင်းကို ဆိုလိုသည်။ “ချစ်ဖို့အတွက် သင့်စိတ်နှလုံးကို အသုံးပြုခြင်း” တွင် ထောက်ထားညှာတာတတ်ခြင်း၊ ဂရုစိုက်ခြင်းနှင့် တမ်းတခြင်းတို့ ပါဝင်သည်။ သင့်စိတ်နှလုံးဖြင့် ဘုရားသခင်ကို ချစ်ရာတွင် အောင်မြင်ဖို့အတွက် သင်သည် ဘုရားသခင်ကို သိဖို့၊ သူ၏စိတ်သဘောထားကို သိဖို့နှင့် သူ၏ချစ်ဖွယ်ကောင်းခြင်းကို သိဖို့တို့ကို ပထမဦးစွာ ရှာဖွေရမည်။ အကယ်၍ ဘုရားသခင်ကို သင်သည် လုံးဝ မသိပါက သင်ဆန္ဒရှိလျှင်တောင်မှ သူ့ကို ချစ်ဖို့ သင်တတ်နိုင်လိမ့်မည်မဟုတ်ချေ။ လက်ရှိအချိန်တွင် သင်တို့အားလုံးသည် သမ္မာတရားရရန် ကြိုးစားရုန်းကန်ဖို့နှင့် သမ္မာတရားကို ရှာဖွေဖို့ ဆန္ဒရှိနေကြသည်။ သင့်တွင် ဘုရားသခင်နှင့်ပတ်သက်၍ အသိပညာအစစ်အမှန်မရှိသော်လည်း သူ့ကို တမ်းတဖို့၊ သူနှင့်ပိုနီးကပ်ဖို့၊ သူ့ထံ ကျိုးနွံနာခံဖို့၊ သူ့ကို ထောက်ထားညှာတာတတ်ဖို့၊ သင့်စိတ်ထဲတွင်ရှိသည့်အရာကို သူနှင့်အတူ မျှဝေဖို့နှင့် သင့်စိတ်နှလုံးထဲရှိ အခက်အခဲများကို သူ့ထံ ရင်ဖွင့်ဖို့အတွက် သင့်စိတ်နှလုံးကို အသုံးပြုသင့်သည်။ အကယ်၍ သင်သည် သမ္မာတရားကို နားမလည်ပါက ဘုရားသခင်ကို ရှာဖွေပါ။ တစ်စုံတစ်ရာကို သင့်ဘာသာ မကိုင်တွယ်မဖြေရှင်းနိုင်သောအခါတွင် ဘုရားသခင်ကို အားကိုးတကြီးမျှော်လင့်ပြီး သူ့ထံ မှီခိုအားကိုးပါ။ ဤနည်းဖြင့် ဘုရားသခင်ထံ သင်ဆုတောင်းသောအခါ သန့်ရှင်းသောဝိညာဉ်တော်သည် သင့်ကို အသိဉာဏ်ပွင့်လင်းစေပြီး လမ်းပြလိမ့်မည်။ “ဘုရားသခင်အတွက် ကျွန်ုပ် ဘာလုပ်ပေးဖို့ လိုအပ်သနည်း။ မည်သည့်ကြီးကျယ်သောအမှုများကို ကျွန်ုပ် လုပ်ရမည်နည်း” ဟု မတွေးမိပါစေနှင့်။ ဤသည်တို့သည် အနှစ်မရှိသောစကားများသာဖြစ်ပြီး လုံးဝ လက်တွေ့မကျပါ။ ဘုရားသခင်ကို ချစ်ခြင်းထဲသို့ သင့်စိတ်နှလုံးကို နှစ်ထားပြီး သင်ထမ်းဆောင်နိုင်စွမ်းရှိသည့် သေးငယ်သောကိစ္စရပ်များနှင့် တာဝန်များတွင် သူ့ကို ကျေနပ်စေမှသာ လက်တွေ့ကျပါသည်။ ဘုရားသခင်ကို သင်မည်သို့ချစ်ရမည်နှင့် မည်သည့်အတိုင်းအတာအထိချစ်ရမည်တို့ကို သင်ကျယ်လောင်စွာမပြောသော်လည်း သင့်စိတ်နှလုံးထဲတွင် ဘုရားသခင်ရှိပါသည်။ ပြီးလျှင် သူ့ကို ကျေနပ်စေဖို့ သင့်စိတ်နှလုံးက ဆန္ဒရှိနေပါသည်။ သင့်တွင် မည်သည့်အခက်အခဲများရှိနေပါစေ၊ သင့်စိတ်နှလုံးက ဘုရားသခင်ကို စိတ်ကျေနပ်စေဖို့ ဆန္ဒရှိနေသရွေ့၊ သူ့ကို စိတ်ကျေနပ်စေဖို့ အချို့ကိစ္စများကို သင်လုပ်နိုင်သရွေ့၊ ပြီးလျှင် သူ့ကို စိတ်ကျေနပ်စေဖို့အလို့ငှာ ဆင်းရဲဒုက္ခအချို့ကို တောင့်ခံနိုင်သရွေ့ ထိုအခါတွင် သင်သည် သူ့ကို အမှန်တကယ် ချစ်သည်။ သမ္မာတရားအချို့ကို သင်နားလည်ပြီး ကိစ္စများအားလုံးကို ကိုင်တွယ်သောအခါ စည်းမျဉ်းနှင့်ညီပါက ဘုရားသခင်၏ချစ်ခြင်းမေတ္တာကို သင်ခံစားနိုင်လိမ့်မည်။ ဘုရားသခင်မိန့်တော်မူသမျှသည် သမ္မာတရားဖြစ်ကြောင်း၊ လက်တွေ့အရှိတရားဖြစ်ကြောင်းနှင့် အချိန်တိုင်းတွင် လူများကို ကူညီပေးကြောင်းကို ခံစားနိုင်လိမ့်မည်။ ဘုရားသခင်၏နှုတ်ကပတ်တော်များမှနေ၍ လူများသည် သွေဖည်မရနိုင်ကြောင်းနှင့် သူတို့၏စိတ်နှလုံးများသည် ဘုရားသခင်မရှိဘဲ မဖြစ်နိုင်ကြောင်းကို ခံစားနိုင်လိမ့်မည်။ ဘုရားသခင်မရှိဘဲ အသက်မရှိကြောင်းကို သင်ခံစားနိုင်လိမ့်မည်။ အကယ်၍ သင်သည် ဘုရားသခင်ကို အမှန်တကယ် ထားခဲ့ပါက အမှန်ပင် အသက်မရှင်နိုင်ဘဲ ဒုက္ခကြီးလိမ့်မည်ဖြစ်ကြောင်းကို ခံစားနိုင်လိမ့်မည်။ ဤအရာများအားလုံးကို သင်ခံစားရသောအခါ ထိုအခါတွင် သင့်တွင် ချစ်ခြင်းမေတ္တာရှိပေပြီ။ သင့်စိတ်နှလုံးထဲတွင် ဘုရားသခင်ရှိသည်။ “ချစ်ဖို့၊ ခံစားဖို့နှင့် စဉ်းစဉ်းစားစားလုပ်တတ်ကိုင်တတ်ဖို့ သင့်စိတ်နှလုံးကို သုံးပါ”။ ဤတွင် ကိစ္စများစွာပါဝင်သည်။ လူသားထံမှ ဘုရားသခင်လိုအပ်သည့်အရာမှာ စစ်မှန်သောချစ်ခြင်းမေတ္တာဖြစ်သည်။ တစ်နည်းဆိုရလျှင် သင်သည် သင့်စိတ်နှလုံးဖြင့် သူ့ကို ချစ်ရမည်၊ ထောက်ထားရမည်၊ ပြီးလျှင် သူ့ကို စိတ်ထဲတွင် အမြဲတမ်း ရှိနေရမည်။ ဤသည်မှာ စကားလုံးများအား အသံထွက်ထုတ်ဖော်ရုံမျှသာကို မဆိုလိုသကဲ့သို့ အခြားလူများရှေ့တွင် တစ်ခုခုကို ရည်ရွယ်ချက်ရှိရှိ ဖော်ပြခြင်းကိုလည်း မဆိုလိုပါ။ အတိအကျဆိုရလျှင် အဓိကအားဖြင့် ၎င်းသည် ကိစ္စများကို နှလုံးသားဖြင့်လုပ်ခြင်းကို ဆိုလိုသည်။ ပြီးလျှင် သင့်စိတ်နှလုံးထဲတွင် စိတ်ဓာတ်လှုံ့ဆော်မှု၊ မသန့်စင်ခြင်း၊ သို့မဟုတ် သံသယဝင်ခြင်းတစ်စုံတစ်ရာမရှိဘဲ၊ သင့်စိတ်နှလုံးအား သင့်အသက်တာနှင့် သင့်လုပ်ရပ်များအားလုံးကို အုပ်စိုးစေခြင်းကို ဆိုလိုသည်။ ဤကဲ့သို့သောစိတ်နှလုံးတစ်ခုသည် အများကြီးပို၍ဖြူစင်ပါသည်။ အကယ်၍ သင်သည် သမ္မာတရားကို နားလည်နိုင်ပါက ဘုရားသခင်ထံ ကျိုးနွံနာခံဖို့ လွယ်ကူသည်။ ဘုရားသခင်ကို အမြဲတမ်း သံသယဝင်နေသောလူတစ်ဦးက မည်သို့ထင်သနည်း။ ယင်းတို့သည် သင်က၊ “ဤအရာကို လုပ်ဆောင်ဖို့ ဘုရားသခင်အတွက် မှန်ကန်ပါသလော။ ဤအရာကို ဘုရားသခင် အဘယ်ကြောင့် ပြောသနည်း။ ဤအရာကို ဘုရားသခင် ပြောဆိုခြင်းနောက်ကွယ်တွင် အကြောင်းရင်း မရှိပါက၊ ကျွန်ုပ် ကျိုးနွံနာခံမည်မဟုတ်။ ဘုရားသခင်အတွက် ဤအရာကို လုပ်ဆောင်ဖို့မဖြောင့်မတ်ပါက၊ ကျွန်ုပ် နာခံမည် မဟုတ်ပါ။ ယင်းကို ယခု ငါ ဘေးချိတ်ထားမည်” ဟု အမြဲ တွေးနေချိန်တွင် ဖော်ပြခံရပေသည်။ သံသယကို မသိုထားဖို့ဆိုသည်မှာ ဘုရားသခင် မည်သည့်အရာ ပြောဆိုပြီး လုပ်ဆောင်သည်ဖြစ်စေ မှန်ကန်ပြီး ဘုရားသခင်နှင့် ပတ်သက်၍ အမှန်၊ အမှားမရှိ၊ လူသည် ဘုရားသခင်ကို ကျိုးနွံနာခံရမည်၊ ဘုရားသခင်အပေါ် ထောက်ထားရမည်၊ ဘုရားသခင်ကို စိတ်ကျေနပ်စေရမည်ဖြစ်ပြီး၊ သူ၏ အတွေးများနှင့် ပူပန်မှုများကို မျှဝေခံစားရမည်ဆိုသည်ကို သတိပြုခြင်းအား ဆိုလိုသည်။ ဘုရားသခင် လုပ်ဆောင်သည့်အရာတိုင်းသည် သင့်အဖို့ အဓိပ္ပာယ်ရှိပုံရသည်ဖြစ်စေ၊ မရသည်ဖြစ်စေ ပဓာနမထားဘဲ၊ လူ၏ အယူအဆများ၊ စိတ်ကူးများနှင့် သဘောတူသည်ဖြစ်စေ၊ လူ၏ အယူဝါဒများနှင့် ကိုက်ညီသည်ဖြစ်စေ သင်သည် ဤအရာများကို ဘုရားသခင်အား ကြောက်ရွံ့သောစိတ်နှလုံးနှင့် ဘုရားသခင်အပေါ် ကျိုးနွံနာခံသည့် စိတ်နှလုံးတို့ဖြင့် အစဉ် ကျိုးနွံနာခံပြီး ချဉ်းကပ်သင့်သည်။ ဤသို့သော လက်တွေ့လုပ်ဆောင်မှုသည် သမ္မာတရားနှင့် ကိုက်ညီသည်။ ယင်းသည် ချစ်ခြင်း၏ သရုပ်သကန်နှင့် လက်တွေ့လုပ်ဆောင်မှုဖြစ်သည်။ ထို့ကြောင့်၊ သမ္မာတရား သိနားလည်ခြင်းကို သင် စွမ်းဆောင်ရရှိလိုပါက၊ ဘုရားနှုတ်ကပတ်တော်များကို မည်သို့စားသောက်ရမည်ကို သင် သိရန် အလွန်အရေးကြီးသည်။ ဘုရားနှုတ်ကပတ်တော်များကို အလွန်နည်းပါးစွာ သင် ဖတ်ရှုပါက၊ စိတ်ထက်သန်မှုဖြင့် မဖတ်သကဲ့သို့၊ မိမိစိတ်နှလုံးဖြင့် ချင့်ချိန်မစဉ်းစားပါက၊ သမ္မာတရားကို သင် နားလည်နိုင်မည် မဟုတ်ပေ။ သင် နားလည်နိုင်မည့်အရာမှန်သမျှမှာ အယူဝါဒအနည်းငယ်သာဖြစ်ပြီး၊ ထို့ကြောင့် ဘုရားသခင်၏ ရည်ရွယ်ချက်များနှင့် သူ၏ နှုတ်ကပတ်တော်များထဲက ဘုရားရည်မှန်းချက်များကို နားလည်ရန် သင့်အတွက် အလွန်ခက်ခဲမည်ဖြစ်သည်။ ဘုရားနှုတ်ကပတ်တော်များက စွမ်းဆောင်ရရှိရန် ရည်ရွယ်သည့် ရည်မှန်းချက်များနှင့် ရလဒ်များကို သင် နားမလည်ပါက၊ သူ့နှုတ်ကပတ်တော်များသည် လူတို့၌ မည်သည့်အရာကို ဖြစ်မြောက်စေဖို့နှင့် စုံလင်စေဖို့ ကြိုးစားသည်ကို သင်နားမလည်ပါက၊ သင်သည် သမ္မာတရားကို နားမလည်သေးသည်ကို ယင်းက သက်သေပြပေသည်။ ဘုရားသခင်က သူပြောကြားသည့်အရာများကို အဘယ့်ကြောင့် ပြောကြားသနည်း။ သူသည် ထိုလေသံဖြင့် အဘယ်ကြောင့် ပြောကြားသနည်း။ သူပြောကြားသည့် စကားလုံးတိုင်းတွင် သူသည် အဘယ့်ကြောင့် အလွန် စိတ်ထက်သန်ပြီး၊ စစ်မှန်သနည်း။ သူသည် အချို့သော စကားလုံးများကို သုံးဖို့ အဘယ့်ကြောင့် ရွေးချယ်သနည်း။ သင်သိသလော။ ယင်းမှာ ဘုရားသခင်၏ ရည်ရွယ်ချက်များ၊ သို့မဟုတ် သူ၏ ရည်မှန်းချက်များကို သင် နားမလည်သည့် သဘောဖြစ်သည်။ ဘုရားနှုတ်ကပတ်တော်များနောက်ကွယ်ရှိ ဆက်စပ်အကြောင်းအရာကို သင် နားမလည်ပါက၊ သမ္မာတရားကို သင် မည်သို့နားလည်နိုင်မည်နည်း၊ သို့မဟုတ် လက်တွေ့လုပ်ဆောင်နိုင်မည်နည်း။ သမ္မာတရားကို ရရှိရန်၊ သူမိန့်မြွက်သည့် နှုတ်ကပတ်တော်တိုင်းရှိ ဘုရားသခင် ဆိုလိုသည့်အရာကို ပထမဦးစွာ သင် နားလည်ရမည်ဖြစ်သည်။ ဤနှုတ်ကပတ်တော်များကို နားလည်သဘောပေါက်ပြီးနောက်တွင် ယင်းတို့အား လက်တွေ့လုပ်ဆောင်ကာ ဘုရားနှုတ်ကပတ်တော်များကို သင့်အထဲတွင် အသက်ရှင်နေထိုင်စေရမည်ဖြစ်ပြီး သင်၏ လက်တွေ့အရှိတရားဖြစ်လာစေရမည်။ ထိုသို့ လုပ်ဆောင်ခြင်းအားဖြင့် သမ္မာတရား စစ်မှန်မှုထဲသို့ သင် ဝင်ရောက်လိမ့်မည်။ သင်၌ ဘုရားသခင်၏ နှုတ်ကပတ်တော်ကို အကုန်အစင်နားလည်ခြင်းတစ်ခု ရှိသည့်အခါမှသာလျှင် သမ္မာတရားကို သင် အမှန်တကယ် နားလည်သဘောပေါက်နိုင်မည်။ စကားလုံးများနှင့် အယူဝါဒအနည်းငယ်ကို နားလည်ရုံမျှ နားလည်လာပြီးသည့်နောက်၊ သင်သည် သမ္မာတရားကို နားလည်ပြီး လက်တွေ့အရှိတရားကို ပိုင်ဆိုင်သည်ဟု သင်ထင်သည်။ ဤသည်မှာ မိမိကိုယ်ကိုယ် လှည့်ဖြားခြင်းဖြစ်သည်။ ဘုရားသခင်က လူတို့ကို အဘယ်ကြောင့် သမ္မာတရားအား လက်တွေ့လုပ်ဆောင်ဖို့ တောင်းဆိုသည်ကိုပင် သင် နားမလည်ပေ။ ဤအရာက သင်သည် ဘုရားသခင်၏ ရည်ရွယ်ချက်များကို သင် နားမလည်သကဲ့သို့၊ သမ္မာတရားကို သင် နားမလည်သေးကြောင်း သက်သေပြသည်။ အမှန်တွင်၊ လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို စွန့်ပစ်နိုင်ပြီး၊ ဘုရားသခင်ကို ကျွိုးနွံနာခံကာ သိကျွမ်းသည့် သူများဖြစ်လာနိုင်ဖို့အလို့ငှာ ၎င်းတို့ကို သန့်စင်ပြီး ကယ်တင်ရန် ဘုရားသခင်က လူတို့အပေါ် ဤသတ်မှတ်ချက်ကို ပြုလုပ်ပေသည်။ ဤသည်မှာ သမ္မာတရားကို လက်တွေ့လုပ်ဆောင်ရန် လူတို့ကို တောင်းဆိုခြင်းအားဖြင့် ဘုရားသခင် စွမ်းဆောင်ရရှိချင်သည့် ရည်မှန်းချက်ပန်းတိုင် ဖြစ်သည်။

ဘုရားသခင်သည် သမ္မာတရားကို ချစ်မြတ်နိုးသည့်၊ သမ္မာတရားကို ဆာငတ်သည့်၊ ပြီးလျှင် သမ္မာတရားကို ရှာဖွေသည့် လူများအတွက် သမ္မာတရားကို ဖော်ပြပေသည်။ စကားများနှင့် အယူဝါဒများတို့ကိုသာ စိတ်ဝင်စားသည့်သူများနှင့် ရှည်လျားပြီး ခမ်းကြီးနားကြီးနိုင်သော မိန့်ခွန်းများကို ဟောကြားလိုသည့် သူများအတွက်မူ၊ ၎င်းတို့သည် သမ္မာတရားကို မည်သည့်အခါမျှ ရရှိလိမ့်မည် မဟုတ်ပေ။ ၎င်းတို့သည် မိမိတို့ကိုယ်ကိုယ် အရူးလုပ်နေကြသည်။ သမ္မာတရား၊ ဘုရားသခင်၏ နှုတ်ကပတ်တော်တို့နှင့်သက်ဆိုင်သည့် ၎င်းတို့၏အမြင်ရှုထောင့်က မှားယွင်းသည်။ ၎င်းတို့သည် ဖြောင့်မတ်သောအရာကို ဖတ်ဖို့ ၎င်းတို့၏ဇက်များကို လိမ်ကြသည်။ ၎င်းတို့၏ အမြင်ရှုထောင့်အားလုံးသည် မှားယွင်းလေသည်။ လူအချို့သည် ဘုရားနှုတ်ကပတ်တော်များကို လေ့လာရန် ပိုနှစ်သက်ကြသည်။ ခရီးပန်းတိုင်အကြောင်း၊ ကောင်းချီးခံစားရမည့်ပုံအကြောင်း ဘုရားသခင်၏ နှုတ်ကပတ်တော်များက မည်သို့ပြောဆိုသည်ကို ၎င်းတို့ အမြဲလေ့လာကြသည်။ ၎င်းတို့သည် ဤစကားမျိုးများတွင် စိတ်အဝင်စားဆုံး ဖြစ်သည်။ ဘုရားနှုတ်ကပတ်တော်များက မိမိတို့အယူအဆများနှင့် မကိုက်ညီသကဲ့သို့ ကောင်းချီးများအတွက် မိမိတို့၏ စိတ်ဆန္ဒများကို မဖြည့်ဆည်းပါက၊ ၎င်းတို့သည် အပျက်သဘောဆောင်လာကြမည်၊ သမ္မာတရားကို လိုက်စားတော့မည်မဟုတ်သကဲ့သို့ ဘုရားသခင်အတွက် မိမိတို့ကိုယ်ကို အသုံးခံချင်တော့မည် မဟုတ်ပေ။ ၎င်းတို့သည် သမ္မာတရားကို စိတ်မဝင်စားကြောင်းကို ဤအရာက ပြနေသည်။ အကျိုးဆက်အနေဖြင့် ၎င်းတို့သည် သမ္မာတရားအပေါ် အလွန်အလေးအနက်ထားခြင်းမရှိကြပေ။ ၎င်းတို့သည် ၎င်းတို့၏ အယူအဆများနှင့် စိတ်ကူးတို့နှင့် ကိုက်ညီသည့်သမ္မာတရားကို လက်ခံခြင်းသာ တတ်နိုင်စွမ်းကြသည်။ ထိုကဲ့သို့သော လူများသည် ဘုရားသခင်ကို ၎င်းတို့၏ယုံကြည်ရာ၌ စိတ်ထက်သန်ကြပြီး၊ ကောင်းမှုအချို့ကို လုပ်ဆောင်ဖို့ နည်းလမ်းမျိုးစုံ ကြိုးစားကာ၊ မိမိတို့ကိုယ်ကိုယ် ကောင်းမွန်စွာ ဟန်ရေးပြကြ သော်လည်း၊ ၎င်းတို့သည် အနာဂတ်တွင် ခရီးပန်းတိုင်ကောင်းတစ်ခု ရှိဖို့အလို့ငှာသာ လုပ်ဆောင်နေကြခြင်း ဖြစ်ပေသည်။ ၎င်းတို့သည် အသင်းတော်အသက်တာတွင်လည်း ပါဝင်ပြီး၊ ဘုရားနှုတ်ကပတ်တော်များကို စားသောက်ရင်း၊ သမ္မာတရားကို လက်တွေ့လုပ်ဆောင်မည်မဟုတ်၊ သို့မဟုတ် ရရှိမည်မဟုတ်ပေ။ ဘုရားနှုတ်ကပတ်တော်များကို စားသောက်သည့်လူအချို့ရှိသော်လည်း၊ ဟန်ဆောင်လုပ်ပြရုံမျှသာ လုပ်ပြကြသည့်သူများ ဖြစ်သည်။ ၎င်းတို့သည် စကားများနှင့် အယူဝါဒအနည်းငယ်တို့ကို နားလည်လာခြင်းသက်သက်ဖြင့် သမ္မာတရားကို ရရှိပြီးဖြစ်သည်ဟု ၎င်းတို့က တွေးထင်ကြသည်။ ၎င်းတို့သည် မိုက်မဲလိုက်လေတကား။ ဘုရားသခင်၏ နှုတ်ကပတ်တော်သည် သမ္မာတရားဖြစ်သည်။ သို့သော် ဘုရားသခင်၏နှုတ်ကပတ်တော်များကို ဖတ်ရှုပြီးသည့်နောက် သမ္မာတရားကို သေချာပေါက် နားလည်ပြီး ရရှိလိမ့်မည် မဟုတ်ပေ။ ဘုရားသခင်၏နှုတ်ကပတ်တော်များကို စားသောက်ခြင်းအားဖြင့် သမ္မာတရားကို ရရှိနိုင်ခြင်းမရှိပါက၊ သင်ရရှိသည့်အရာများသည် စကားများနှင့် အယူဝါဒများသာ ဖြစ်လိမ့်မည်။ သမ္မာတရားကို မည်သို့လက်တွေ့လုပ်ဆောင်ရမည်၊ သို့မဟုတ် စည်းမျဉ်းများအတိုင်း မည်သို့ဆောင်ရွက်ရမည်ကို သင်မသိပါက၊ သင်၌ သမ္မာတရား စစ်မှန်မှုမရှိမြဲသာဖြစ်သည်။ မကြာခဏ ဘုရားနှုတ်ကပတ်တော်များကို သင် ဖတ်ကောင်းဖတ်နိုင်သော်လည်း၊ နောက်ပိုင်းတွင်၊ ဘုရားသခင်၏ရည်ရွယ်ချက်များကို နားမလည်နိုင်သကဲ့သို့ အချို့သောစကားများနှင့် အယူဝါဒများကိုသာ ရရှိသည်။ သမ္မာတရားကို သိနားလည်ရန်အလို့ငှာ ဘုရားနှုတ်ကပတ်တော်များကို မည်သို့ စားသောက်ရမည်နည်း။ ပထမဦးစွာ၊ ဘုရားသခင်၏ နှုတ်ကပတ်တော်သည် လွယ်ကူရှင်းလင်းခြင်း မရှိသည်ကို သင်သဘောပေါက်သင့်သည်။ ဘုရားသခင်၏ နှုတ်ကပတ်တော်သည် လုံးလုံးလျားလျား နက်နဲပေသည်။ ဘုရားနှုတ်ကပတ်တော်၏ ဝါကျတစ်ကြောင်းကို တွေ့ကြုံခံစားဖို့ အချိန်တစ်သက်တာလိုအပ်သည်။ နှစ်အနည်းငယ် အတွေ့အကြုံမရှိဘဲ၊ ဘုရားသခင်၏ နှုတ်ကပတ်တော်ကို သင်မည်သို့ အမှန်တကယ် နားလည်ရန် ဖြစ်နိုင်မည်နည်း။ သင်သည် ဘုရားသခင်၏ နှုတ်ကပတ်တော်များကို ဖတ်သည့်အခါတွင် ဘုရားသခင်၏ ရည်ရွယ်ချက်များကို နားမလည်ဘဲ၊ ဘုရားနှုတ်ကပတ်တော်များ၏ ရည်မှန်းချက်များ၊ ၎င်းတို့၏ မူလဇာစ်မြစ်၊ ၎င်းတို့ရရှိဖို့ ကြိုးစားသည့် အကျိုးသက်ရောက်မှု သို့မဟုတ် ၎င်းတို့ ဖြစ်မြောက်ဖို့ ကြိုးစားသည့် အရာတို့ကို သင်နားမလည်ပါက၊ ယင်းက သင်သည် သမ္မာတရားကို နားလည်သည်ဟု ဆိုလိုသလော။ သင်သည် ဘုရားသခင်၏ နှုတ်ကပတ်တော်များကို အကြိမ်ပေါင်းများစွာ ဖတ်ပြီးနိုင်လောက်ကာ၊ ကျမ်းချက်များစွာကိုပင် အလွတ်ရွတ်ဆိုကောင်း ဆိုနိုင်လိမ့်မည် ဖြစ်သော်လည်း၊ သမ္မာတရားကို သင် လက်တွေ့မလုပ်ဆောင်နိုင်သကဲ့သို့၊ လုံးဝ မပြောင်းလဲသေးပေ။ ပြီးလျှင် ဘုရားသခင်နှင့် သင်၏ ဆက်ဆံရေးသည် ယခင်ကကဲ့သို့ ဝေးကွာပြီး ကင်းကွာနေသည်။ သင်၏ အယူအဆများနှင့် ဆန့်ကျင်သည့်အရာတစ်ခုကို ကြုံရသည့်အခါ၊ သူ့အပေါ် သံသယရှိမြဲရှိနေကာ သူ့ကို နားမလည်ဘဲ၊ သူ့ကို ကျိုးကြောင်းပြ ငြင်းခုံပြီး၊ ခုခံကာ ပြစ်မှားစော်ကားရင်းဖြင့်ပင် သူနှင့်ပတ်သက်သည့် အယူအဆများနှင့် သူ့အပေါ် အထင်လွဲမှုများ သိုထားလေသည်။ ဤသည်မှာ မည်သည့်စိတ်သဘောထားမျိုး ဖြစ်သနည်း။ ဤစိတ်သဘောထားသည် မာနထောင်လွှားမှု၊ သမ္မာတရားကို ငြင်းပယ်သည့် သဘောထား ဖြစ်သည်။ အလွန်မာနထောင်လွှားပြီး၊ သမ္မာတရားကိုငြင်းပယ်သည့်လူများသည် မည်သို့ ထိုသမ္မာတရားကို လက်ခံနိုင်မည်နည်း၊ သို့မဟုတ် လက်တွေ့လုပ်ဆောင်နိုင်မည်နည်း။ ထိုသို့သောလူများသည် သမ္မာတရား၊ သို့မဟုတ် ဘုရားသခင်ကို မည်သည့်အခါမျှ လုံးဝ ရရှိနိုင်လိမ့်မည် မဟုတ်ပေ။ လူတိုင်းတွင် နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်မိတ္တူတစ်အုပ်ရှိပြီး သူတို့သည် ဘုရားသခင်၏နှုတ်ကပတ်တော်များကို နေ့စဉ်ဖတ်ကြကာ သမ္မာတရားနှင့်ပတ်သက်ပြီး မိတ်သဟာယပြုခြင်းကို သူတို့ နားထောင်ရင်း မှတ်စုများချရေးကြသော်လည်း လူတိုင်းအပေါ် ယင်း၏အကျိုးသက်ရောက်မှုမှာ မတူညီပေ။ လူအချို့သည် အသိပညာနှင့် အယူဝါဒများဖြင့် သူတို့ကိုယ်သူတို့ ဆင်ထားဖို့အပေါ် အာရုံစိုက်ကြသည်။ လူအချို့ကတော့ မည်သည့်အပြုအမူကောင်းကို လူတို့ ထုတ်ပြသင့်သည်ဆိုသည်နှင့် သူတို့ကိုယ်သူတို့ အမြဲတမ်း စိုးရိမ်ပူပန်နေကြပြီး ရှာဖွေကြသည်။ လူအချို့သည် လျှို့ဝှက်ဆန်းကြယ်မှုများကို ဖော်ထုတ်သည့် သိမ်မွေ့နက်နဲသောစကားလုံးများကို ဖတ်ဖို့ ဆန္ဒရှိကြသည်။ အချို့က အနာဂတ်ခရီးပန်းတိုင်အကြောင်း စကားလုံးများနှင့်ပတ်သက်၍ အစိုးရိမ်အပူပန်ဆုံးဖြစ်သည်။ အချို့က နိုင်ငံတော်ခေတ်ရှိ စီမံအုပ်ချုပ်ရေးဆိုင်ရာအမိန့်များနှင့် ဘုရားသခင်၏စိတ်သဘောထားကို လေ့လာလိုကြသည်။ အချို့က ဘုရားသခင်က လူသားသို့ နှစ်သိမ့်မှုပေးပြီး တိုက်တွန်းနှိုးဆော်သည့်စကားလုံးများကို ဖတ်ဖို့ ဆန္ဒရှိကြသည်။ အချို့က အနာဂတ်ဟောကိန်းများ၊ ဘုရားသခင်၏ ကတိတော်နှင့် ကောင်းချီးနှုတ်ကပတ်တော်များကို ဖတ်ဖို့ ဆန္ဒရှိကြသည်။ အချို့က အသင်းတော်များအားလုံးသို့ သန့်ရှင်းသောဝိညာဉ်တော်က ပြောသည့် စကားများကို ဖတ်ဖို့ ဆန္ဒရှိကြပြီး “သူ၏သားတော်” ဖြစ်ဖို့ ဆန္ဒရှိကြသည်။ ဤနည်းအတိုင်း ဘုရားသခင်၏နှုတ်ကပတ်တော်များကို ဖတ်ခြင်းဖြင့် သူတို့သည် သမ္မာတရားကို ရနိုင်သလော။ ဤလူများသည် သမ္မာတရားနောက်လိုက်လျှောက်သူများဖြစ်သလော။ ဤနည်းအတိုင်း ဘုရားသခင်ကို ယုံကြည်ခြင်းဖြင့် သူတို့သည် ကယ်တင်ခံရနိုင်သလော။ သင်တို့သည် ဤကိစ္စများကို ရှင်းလင်းပြတ်သားစွာ မြင်ရမည်။ “လူသားကို ပြောသော ဘုရားသခင်၏နှစ်သိမ့်ပေးသည့်နှုတ်ကပတ်တော်များသည် အံ့ဖွယ်ဖြစ်သည်။ သူက ပြောသည်၊ 'ငါ၏ချစ်သား၊ ငါ၏ချစ်သား' ဤလောက၌ အဘယ်သူသည် ဤကဲ့သို့ သင့်ကို နှစ်သိမ့်ပေးမည်နည်း” ဟု ပြောသည့် ယုံကြည်သူအသစ်အချို့ လောလောဆယ်တွင် ရှိသည်။ သူတို့က သူတို့သည် ဘုရားသခင်၏သားတော်များဖြစ်သည်ဟု ထင်ကြပြီး ဤနှုတ်ကပတ်တော်များကို ဘုရားသခင်က မည်သူ့ကို မိန့်နေကြောင်းကို နားမလည်ကြချေ။ နှစ်အနည်းငယ်ကြာအောင် ဘုရားသခင်ကို ယုံကြည်ပြီးနောက်တွင်ပင် ယင်းကို နားမလည်နိုင်သေးသောသူအချို့ရှိကြသည်။ သူတို့သည် ဤကဲ့သို့သောကိစ္စများကို အရှက်မဲ့စွာ ပြောကြပြီး ၎င်းနှင့်ပတ်သက်၍ စိတ်မလုံခြင်း သို့မဟုတ် ရှက်ခြင်းတို့ကိုပင် မခံစားကြရပေ။ သမ္မာတရားကို သူတို့ နားလည်သလော။ သူတို့သည် ဘုရားသခင်၏ရည်ရွယ်ချက်များကို နားမလည်သော်လည်း သူ၏ “သားတော်” ဟူသောနေရာကို ယူရဲကြသည်။ ဘုရားသခင်၏နှုတ်ကပတ်တော်များကို သူတို့ ဖတ်သောအခါ ဘာကို နားလည်ကြသနည်း။ သူတို့သည် ယင်းတို့ကို လုံးလုံး အဓိပ္ပာယ်ကောက်လွဲခဲ့ပြီ။ သမ္မာတရားကို မချစ်သောလူများက ဘုရားသခင်၏နှုတ်ကပတ်တော်များကို ဖတ်သောအခါ သူတို့သည် ယင်းတို့ကို နားလည်လိမ့်မည်မဟုတ်ပါ။ သင်သည် သူတို့နှင့် သမ္မာတရားအကြောင်း မိတ်သဟာယပြုသောအခါ သူတို့သည် ၎င်းကို လက်ခံဖို့အတွက် အရေးကြီးသည်ဟု မမှတ်ယူကြပါ။ ကွာခြားချက်မှာ သမ္မာတရားကို ချစ်သောသူများသည် ဘုရားသခင်၏နှုတ်ကပတ်တော်များကို ဖတ်ပြီးသည့်နောက်တွင်တို့ထိခြင်းခံရသည်။ ဘုရားသခင်၏နှုတ်ကပတ်တော်များထဲတွင် ဩဇာအာဏာနှင့် တန်ခိုးတို့ကို သူတို့ အာရုံခံမိကြသည်။ သူတို့သည် စစ်မှန်သောလမ်းခရီးကို စစ်ဆေးနိုင်ကြပြီး သမ္မာတရားကို လက်ခံနိုင်ကြသည်။ ဤကဲ့သို့သောလူများတွင် ဘုရားသခင်ဆီသို့ ပြန်သွားရန်နှင့် သမ္မာတရားကို ရရန် မျှော်လင့်ချက်ရှိသည်။ ဘုရားသခင်၏နှုတ်ကပတ်တော်များကို လေ့လာဖို့ နှစ်သက်သူများသည် ဘုရားသခင်က သူ၏ပုံသဏ္ဌာန်ကို ပြောင်းလဲသည့်နည်းလမ်း၊ ဤလောကမှ ဘုရားသခင် ထွက်ခွာသွားမည့်အချိန်နှင့် ဘုရားသခင်၏နေ့ရက်တို့နှင့်ပတ်သက်ပြီး သူတို့ကိုယ်သူတို့ အမြဲတမ်း စိုးရိမ်ပူပန်နေကြသည်။ သူတို့သည် သူတို့ကိုယ်ပိုင်အသက်တာနှင့်ပတ်သက်ပြီး မစိုးရိမ်ကြပါ။ ဘုရားသခင်၏ကိုယ်ပိုင်အလုပ်ဖြစ်သည့်ကိစ္စများနှင့်သာ သူတို့ကိုယ်သူတို့ စိုးရိမ်နေကြသည်။ အကယ်၍ သင်သည် ဤကဲ့သို့သောမေးခွန်းများကို အမြဲတမ်းမေးပါက ဘုရားသခင်၏စီမံအုပ်ချုပ်ရေးဆိုင်ရာအမိန့်များနှင့် သူ၏စီမံခန့်ခွဲမှုအစီအစဉ်တို့ကို သင်ဝင်ရောက်စွက်ဖက်နေခြင်းဖြစ်သည်။ ဤသည်မှာ ယုတ္တိမတန်ဘဲ ဘုရားသခင်၏စိတ်သဘောထားကို ပုန်ကန်ပြစ်မှားခြင်းဖြစ်သည်။ အကယ်၍ သင်သည် အထူးသဖြင့် မေးမြန်းဖို့ သို့မဟုတ် သိဖို့ကို စိတ်ဝင်စားပြီး သင့်ကိုယ်သင် မထိန်းချုပ်နိုင်ပါက ထိုအခါ “ဘုရားသခင်၊ ဤကိစ္စများသည် ကိုယ်တော်၏စီမံခန့်ခွဲမှုအစီအစဉ်နှင့် သက်ဆိုင်ပြီး ကိုယ်တော်၏ကိုယ်ပိုင်ကိစ္စဖြစ်ပါသည်။ ကျွန်ုပ် လက်လှမ်းမမီသော သို့မဟုတ် ကျွန်ုပ်မသိသင့်သောကိစ္စများတွင် ကျွန်ုပ် စပ်စုမည်မဟုတ်ပါ။ ကျေးဇူးပြု၍ ကျွန်ုပ်ကို ယုတ္တိမတန်သောကိစ္စများအား မလုပ်မိအောင်တားဆီးပေးပါ” ဟု ဘုရားသခင်ထံ ဆုတောင်းပြီး ပြောပါ။ လူသားသည် ဘုရားသခင်၏ကိစ္စများကို မည်သို့နားလည်နိုင်မည်နည်း။ အကယ်၍ ဘုရားသခင်က သူ၏အမှုတော်များနှင့် စီမံခန့်ခွဲမှုအစီအစဉ်တို့နှင့် ဆက်စပ်သောအချို့ကိစ္စများကို မပြောရသေး သို့မဟုတ် မထုတ်ဖော်မကြေညာရသေးပါက သူသည် ယင်းတို့ကို လူများထံ ထုတ်ဖော်ပြဖို့ ဆန္ဒမရှိဟု သက်သေပြသည်။ ဘုရားသခင်က လူများကို သိစေလိုသောအရာမှန်သမျှမှာ သူ၏နှုတ်ကပတ်တော်များထဲတွင် ရှိပြီး သင်နားလည်သင့်သည့်သမ္မာတရားအလုံးစုံသည် သူ၏နှုတ်ကပတ်တော်များထဲတွင် ရှိသည်။ သင်နားလည်သင့်သောသမ္မာတရားများစွာရှိသည်။ ဘုရားသခင်၏နှုတ်ကပတ်တော်များထဲ၌သာ သင်ဝင်ကြည့်ဖို့ လိုအပ်သည်။ အကယ်၍ ထိုနေရာတွင် တစ်ခုခုကို ရှာမတွေ့နိုင်ပါက အဖြေတစ်ခုကို ထပ်တလဲလဲတောင်းဆိုမနေပါနှင့်။ အကယ်၍ ဘုရားသခင်က သင့်ကို မပြောထားခဲ့ပါက ထိုအခါတွင် ဆက်၍မေးမြန်းပြီး စုံစမ်းနေခြင်းမှာ အသုံးမဝင်ပါ။ သင်သိထားသင့်သမျှကို သင့်အား သူက ပြောခဲ့ပြီးပါပြီ၊ ပြီးလျှင် သင်မသိသင့်သည်ကို သင့်ကို ပြောလိမ့်မည်မဟုတ်သလို ထုတ်ဖော်လိမ့်မည်လည်း မဟုတ်ပါ။ လက်ရှိအချိန်တွင် ယုံကြည်သူအများစုသည် မှန်ကန်သောလမ်းကြောင်းပေါ်သို့ အခုထိ မဝင်ရောက်ကြရသေးပါ။ သူတို့သည် ဘုရားသခင်၏နှုတ်ကပတ်တော်များကို ဖတ်ကြသောအခါ ၎င်းတို့ကို လက်တွေ့လုပ်ဆောင်ဖို့ သို့မဟုတ် တွေ့ကြုံဖို့မဆိုထားနှင့်၊ မည်သို့ဆင်ခြင်ရမည်ကိုပင် သူတို့ မသိကြပါ။ မိမိတို့၏တာဝန်ကို မလုပ်သောသူအချို့ သို့မဟုတ် သင့်တော်သောလုပ်ငန်းတာဝန်များတွင် မပါဝင်သောသူအချို့ပင် ရှိပါသည်။ ဤကဲ့သို့သောယုံကြည်သူများအတွက် သမ္မာတရားကို နားလည်ဖို့မှာ ပို၍ပင်ခက်ခဲသည်။ လူတစ်ဦးသည် သမ္မာတရားကို နားလည်ဖို့ ရေရှည်အတွေ့အကြုံရှိရန် လိုအပ်ပါသည်။ အကယ်၍ သင်သည် ဘုရားသခင်၏နှုတ်ကပတ်တော်များကို အသိဉာဏ်ရှိရှိ မဖတ်ပါက သို့မဟုတ် လက်တွေ့မလုပ်ဆောင်ပါက သို့မဟုတ် မတွေ့ကြုံပါက ထိုအခါတွင် သမ္မာတရားကို သင်မည်သို့နားလည်လိမ့်မည်နည်း သို့မဟုတ် လက်တွေ့အရှိတရားထဲသို့ မည်သို့ဝင်ရောက်လိမ့်မည်နည်း။ ဘုရားသခင်၏အမှုတော်ထံ သင်မကျိုးနွံမနာခံပါက ယုံကြည်ခြင်းလမ်းကြောင်းမှန်ပေါ်သို့ သင်မည်သို့ဝင်ရောက်နိုင်လိမ့်မည်နည်း။ ထို့ပြင် အကယ်၍ သင်သည် ယုံကြည်ခြင်းလမ်းကြောင်းမှန်ပေါ်သို့ မဝင်ရောက်နိုင်ပါက ထိုအခါတွင် သင်သည် ကယ်တင်ခြင်းမည်သို့ခံရလိမ့်မည်နည်း။ စစ်မှန်သောယုံကြည်သူများသည် ဤကိစ္စများနှင့်ပတ်သက်၍ ရှင်းလင်းစွာသိရမည်။

ကောက်နုတ်ချက် (၆၇)

သမ္မာတရားစစ်မှန်မှုဆိုသည်မှာ အဘယ်နည်း။ ၎င်းသည် မည်သည်ကို ရည်ညွှန်းသနည်း။ ၎င်းသည် သမ္မာတရားအား လက်တွေ့လုပ်ဆောင်ခြင်းကို ရည်ညွှန်းသည်။ လူတို့သည် သမ္မာတရားကို နားလည်၍ ယင်းကို လက်တွေ့လုပ်ဆောင်နိုင်သည့်အခါ သမ္မာတရားသည် ၎င်းတို့၏ စစ်မှန်မှု ဖြစ်လာလိမ့်မည်၊ ၎င်းတို့၏အသက် ဖြစ်လာလိမ့်မည်။ လူများသည် သမ္မာတရားနှင့်အညီ နေထိုင်သည့်အခါ ၎င်းတို့တွင် သမ္မာတရားစစ်မှန်မှု ရှိကြ၏။ လူများသည် စကားများနှင့် အယူဝါဒများကိုသာ ပြောဆို၍ သမ္မာတရားကို လက်တွေ့မလုပ်ဆောင်နိုင်ကြလျှင် ၎င်းတို့၌ သမ္မာတရားစစ်မှန်မှု မရှိချေ။ ၎င်းတို့က စကားများနှင့် အယူဝါဒများကို ပြောဆိုသည့်အခါ ၎င်းတို့သည် သမ္မာတရားကို နားလည်သည်ဟု ထင်ရ၏၊ သို့သော် ၎င်းတို့သည် သမ္မာတရားကို လုံးဝ လက်တွေ့မလုပ်ဆောင်နိုင်ကြသဖြင့် ၎င်းတို့၌ သမ္မာတရားစစ်မှန်မှု မရှိကြောင်း သက်သေပြနေ၏။ ထို့ကြောင့် လူတို့သည် သမ္မာတရားစစ်မှန်မှုကို မည်သို့ ဝင်ရောက်သင့်သနည်း။ ၎င်းတို့သည် ဘုရားသခင်၏ နှုတ်ကပတ်တော်များကို ၎င်းတို့၏ လက်တွေ့ဘဝ၌ ကျင့်သုံးရမည်။ ပြီးလျှင် ဘုရားသခင်၏ နှုတ်ကပတ်တော်များကို တွေ့ကြုံခြင်းနှင့် လက်တွေ့လုပ်ဆောင်ခြင်း ဖြစ်စဉ်မှတစ်ဆင့် သမ္မာတရားအသိကို ရရှိလိမ့်မည်။ ယင်းသည် အသိအမြင်တစ်ခု မဟုတ်၊ ထိုအစား တကယ့်အတွေ့အကြုံနှင့် စစ်မှန်သော သိနားလည်ခြင်း ဖြစ်၏။ ထို့ပြင် ၎င်းတို့သည် စည်းမျဉ်းများနှင့်အညီ လုပ်ဆောင်နိုင်ကြလိမ့်မည်။ ဤသည်မှာ ၎င်းတို့အနေဖြင့် သမ္မာတရားစစ်မှန်မှုကို ဝင်ရောက်ခဲ့ပြီဟု ဆိုလိုသည်။ ထို့ကြောင့် သင်တို့သည် မည်သည့် သမ္မာတရားများကို တွေ့ကြုံခဲ့ပြီး စစ်မှန်သောအသိကို ရရှိထားပြီနည်း။ သမ္မာတရားသည် သင်တို့၏အသက် ဖြစ်လာပြီဟူသော ခံစားချက် သင်တို့ထံတွင် ရှိဖူးသလော။ ဘုရားသခင်၏ နှုတ်ကပတ်တော် အပိုဒ်တစ်ခုကို ဖတ်ရှုသည့်အခါ သမ္မာတရား၏ မည်သည့် သွင်ပြင်လက္ခဏာကို ထည့်သွင်းဆွေးနွေးသည်ဖြစ်စေ၊ သင်သည် ထိုနှုတ်ကပတ်တော်များဖြင့် သင့်ကိုယ်သင် နှိုင်းယှဉ်ကာ ဆင်ခြင်ကြည့်နိုင်၏။ ထိုနှုတ်ကပတ်တော်များသည် သင်၏ အခြေအနေများနှင့် အပြည့်အဝ တစ်ထပ်တည်းကျ၏။ ဘုရားသခင်၏ နှုတ်ကပတ်တော်များသည် သင်၏စိတ်နှလုံး အတွင်းအကျဆုံးကို ထိတို့လိုက်သကဲ့သို့ သင်သည် အလွန့်အလွန် စိတ်လှုပ်ရှားရ၏။ ထို့နောက် ကိုယ်တော့် နှုတ်ကပတ်တော်များသည် လုံးဝ မှန်ကန်သည်ဟု ခံစားကာ သင်သည် ၎င်းတို့ကို အပြည့်အဝ လက်ခံ၏။ ထို့ပြင် သင်၏ကိုယ်ပိုင် အခြေအနေများအပေါ် သိမြင်မှု ရရှိရုံသာမက သူ၏ရည်ရွယ်ချက်များနှင့်အညီ မည်သို့ လက်တွေ့လုပ်ဆောင်ရမည်ကိုလည်း သိလေသည်။ ဘုရားသခင်၏ နှုတ်ကပတ်တော်များကို ဤပုံစံအတိုင်း စားသောက်ခြင်းအားဖြင့် သင်သည် အကျိုးကျေးဇူးများ ရရှိ၏၊ အသိဉာဏ်ပွင့်လင်းကာ အလင်းလည်း ရလာ၏၊ အထောက်အပံ့ ရရှိ၏၊ သင်၏ အခြေအနေများသည်လည်း ပြောင်းလဲလာ၏။ သင်သည် ဘုရားသခင်၏ နှုတ်ကပတ်တော်များကို ကောင်းမွန်လှသည်ဟု ထင်မြင်ပြီး အလွန်ပျော်ရွှင် ကျေနပ်မိ၏။ ဘုရားသခင်၏ နှုတ်ကပတ်တော်များကို သိမြင်မှု ရရှိခဲ့ပြီဟုလည်းကောင်း၊ ဘုရားသခင်၏ နှုတ်ကပတ်တော် ဤကျမ်းပိုဒ်မှ မည်သည့်အရာကို ဆိုလိုသည်ကို နားလည်သည်ဟုလည်းကောင်း၊ ၎င်းတို့အား မည်သို့တွေ့ကြုံ၍ မည်သို့လက်တွေ့ လုပ်ဆောင်ရမည်ကို သင်သိသည်ဟုလည်းကောင်း ခံစားနေရ၏။ သင်တို့သည် ဤအတိုင်း မကြာခဏ ခံစားကြရသလော။ (ခံစားရပါသည်။) သို့ဆိုလျှင် ဤခံစားချက်ကို ရသည်နှင့် သင်တို့သည် ဘုရားသခင် နှုတ်ကပတ်တော်၏ ဤအပိုဒ်မှ သမ္မာတရားကို ရရှိလိုက်ပြီဟု ထင်ကြသလော။ (မထင်ပါ။) မထင်သောကြောင့် ဤခံစားချက်သည် သိမြင်ခြင်းဆိုင်ရာ တုံ့ပြန်မှုတစ်ခု၊ စိတ်နှလုံး၏ ယာယီ နိုးကြွမှုတစ်ခုမျှသာ ဖြစ်သည်ဟု ဆိုလို၏။ ဆုလာဘ်တစ်ခုခုနှင့် ဝင်ရောက်မှုတစ်ခုခုကို ရရှိခြင်းသည် သမ္မာတရားကို နားလည်ခြင်းနှင့် သမ္မာတရားစစ်မှန်မှုအတွင်း ဝင်ရောက်ခြင်းကို ကိုယ်စားမပြုချေ။ ၎င်းသည် ကနဦး အတွေ့အကြုံတစ်ခု၊ သမ္မာတရား၏ တိုက်ရိုက်အဓိပ္ပာယ်ကို နားလည်ခြင်းတစ်ခုမျှသာ ဖြစ်၏။ သမ္မာတရားကို နားလည်ခြင်းမှ သမ္မာတရားစစ်မှန်မှုအတွင်း ဝင်ရောက်ခြင်းသို့ ရောက်ရှိရန်ဆိုသည်မှာ များပြားသော အချိန်ပမာဏတစ်ခု လိုအပ်သည့် ခက်ခဲရှုပ်ထွေးသော ဖြစ်စဉ်တစ်ခု ဖြစ်၏။ စကားများနှင့် အယူဝါဒများကို နားလည်ခြင်းမှ သမ္မာတရားကို အမှန်တကယ် နားလည်ခြင်းဆီသို့ ကူးပြောင်းရာ၌ အကျိုးရလဒ်များ ရရှိရန်အတွက် အတွေ့အကြုံတစ်ခု၊ နှစ်ခုမျှ၊ သို့မဟုတ် အနည်းငယ်မျှသော အတွေ့အကြုံများသည်ပင် မလုံလောက်ချေ။ သင်သည် တစ်ခုတည်းသော အတွေ့အကြုံမှ သေးငယ်သော ဆုလာဘ်တစ်ခုကို ရနိုင်၏၊ သို့သော် ဆုလာဘ် အစစ်အမှန်ကို ရရှိခံစားရန်နှင့် သမ္မာတရားအား နားလည်ခြင်း၏ အကျိုးရလဒ်ကို ရရှိရန်အတွက်မူ အတွေ့အကြုံများစွာ လိုအပ်ပေသည်။ ၎င်းသည် ပြဿနာတစ်ခုကို ဆင်ခြင်ကြည့်ခြင်းနှင့် တူ၏။ တစ်ကြိမ် ဆင်ခြင်ခြင်းသည် ခပ်ရေးရေး နားလည်မှုတစ်ခုကို ဖြစ်ပေါ်စေ၏၊ သို့သော် အကြိမ်များစွာ ဆင်ခြင်ခြင်းသည် ပိုမိုကြီးမားသော ဆုလာဘ်များကို ဖြစ်ထွန်းစေရုံမက အကြောင်းအရာအား ရှင်းလင်းစွာ မြင်ရန် သင့်ကို ထောက်ကူပေးလိမ့်မည်။ သင်သည် ပြဿနာအား နှစ်အနည်းငယ် ကြာအောင် ဆင်ခြင်ကြည့်လျှင် ၎င်းကို အပြည့်အဝ နားလည်လာပေမည်။ ထို့ကြောင့် ဘုရားသခင်၏ နှုတ်ကပတ်တော်များကို သိနားလည်ခြင်းအား ရရှိလိုပြီး သမ္မာတရားကို နားလည်ချင်လျှင် အတွေ့အကြုံအချို့ ရှိသည်ဆိုရုံမျှလောက် မရိုးရှင်းချေ။ သင်တို့သည် ဤကဲ့သို့သော အတွေ့အကြုံများကို ကိုယ်တိုင် ကြုံခဲ့ကြပြီလော။ လူအယောက်တိုင်းတွင် အကြိမ်အနည်းငယ် ကြုံခဲ့ပြီးနိုင်၏။ လူများသည် ဘုရားသခင်၏ နှုတ်ကပတ်တော်များကို ပထမဆုံး စတင် တွေ့ကြုံသည့်အခါ ခပ်ရေးရေး နားလည်မှုတစ်ခု ရှိနေ၏၊ သို့သော် ၎င်းတို့၏အသိမှာ အပေါ်ယံသာ ရှိသေး၏။ ယင်းသည် အယူဝါဒကို နားလည်ခြင်းနှင့် ဆင်တူသည်၊ ၎င်းတို့၏ အသိမှာ အနည်းငယ် ပို၍ လက်တွေ့ကျသလို ထင်ရပြီး ထိုအသိအား စာတစ်ကြောင်း နှစ်ကြောင်းဖြင့် ရှင်းလင်းစွာ မရှင်းပြနိုင်ခြင်းသာ ဖြစ်သည်။ ၎င်းတို့၏ အသိသည် စကားများနှင့် အယူဝါဒများထက် အနည်းငယ် ပို၍ လက်တွေ့ကျကြောင်းကို ၎င်းတို့၏ မိတ်သဟာယဖြင့် အခြားသူတို့အား ခံစားမိစေ၏။ အကယ်၍ ၎င်းတို့၏ အတွေ့အကြုံများ ပိုမို နက်ရှိုင်းလာကာ အချို့သော အသေးစိတ်များကိုလည်း ပြောဆိုနိုင်လျှင် ၎င်းတို့၏အသိသည် ပို၍ပင် လက်တွေ့ကျသည်ဟု ခံစားမိပေလိမ့်မည်။ လူများသည် ယင်းနောက်တွင် အတွေ့အကြုံများကို အချိန်တစ်ခုစာမျှ ဆက်လက် ရရှိကြ၍ ဘုရားသခင်၏ နှုတ်ကပတ်တော်များနှင့် ပတ်သက်သည့် စစ်မှန်သော သိနားလည်ခြင်းဖြင့် ပြောဆိုနိုင်လျှင် ၎င်းတို့၏ အသိသည် သိမြင်နားလည်ခြင်းမှ ဆင်ခြင်တုံတရား ရှိခြင်းဆီသို့ မြင့်တက်သွားလိမ့်မည်။ ဤသည်မှာ သမ္မာတရားကို အမှန်တကယ် နားလည်ခြင်း ဖြစ်၏။ လူများသည် ဘုရားသခင်၏ နှုတ်ကပတ်တော်များကို ဆက်၍ ပိုမိုတွေ့ကြုံကြပြီး ယင်းတို့အား လက်တွေ့လုပ်ဆောင်ကြသည့်အခါ ၎င်းတို့သည် သမ္မာတရား၏ စည်းမျဉ်းများကို နားလည် သဘောပေါက်နိုင်လာသည့်အပြင် သမ္မာတရားအား မည်သို့ လက်တွေ့လုပ်ဆောင်ရမည်ကိုလည်း သိနိုင်ကြလိမ့်မည်။ ဤသည်မှာ သမ္မာတရားစစ်မှန်မှုအတွင်းသို့ ဝင်ရောက်ခြင်း အဓိပ္ပာယ်ပင် ဖြစ်သည်။ ဤအချိန်၌ ၎င်းတို့က အတွေ့အကြုံဆိုင်ရာ သက်သေခံချက်ကို ပေးသည့်အခါ နားထောင်ကြသူများက ထိုသက်သေခံချက်အား လက်တွေ့ကျသည်ဟု ခံစားမိကြပြီး ရွှန်းရွှန်းဝေအောင် ချီးမွမ်းကြပေလိမ့်မည်။ လူတစ်ယောက်သည် ဤအဆင့်ကို ရောက်ရှိသည့် အချိန်၌ ဘုရားသခင်၏ နှုတ်ကပတ်တော်များမှာ ၎င်းတို့၏ အသက်စစ်မှန်မှု ဖြစ်လာလိမ့်မည်။ သမ္မာတရားကို ရရှိခဲ့ပြီဟု ဆိုနိုင်သည်မှာလည်း ဤကဲ့သို့သော လူမျိုးသာ ဖြစ်၏။ ဤသည်မှာ ဘုရားသခင်၏ နှုတ်ကပတ်တော်များကို တွေ့ကြုံ၍ သမ္မာတရားအား ရရှိခြင်းကို ရှင်းလင်းအောင် ပြဆိုသည့် ဖြစ်စဉ် ဖြစ်ပြီး အနည်းဆုံး နှစ်အနည်းငယ်မျှ ဖြစ်စေ၊ ဆယ်နှစ်ကျော် ကြိုးစားအားထုတ်မှုပင်ဖြစ်စေ မပါရှိဘဲ မရရှိနိုင်သည့် အရာတစ်ခုလည်း ဖြစ်သည်။ လူတစ်ယောက်သည် ဘုရားသခင်၏ နှုတ်ကပတ်တော်များကို စတင်တွေ့ကြုံ၍ လက်တွေ့လုပ်ဆောင်သည့်အခါ အတော်ပင် လွယ်ကူလိမ့်မည်ဟု ထင်မှတ်၏။ သို့သော် ၎င်းတို့အပေါ် အကြောင်း တစ်စုံတစ်ရာ ကျရောက်သည့်အချိန်၌ မည်သို့ ရင်ဆိုင်ရမည်၊ သို့မဟုတ် ဖြေရှင်းရမည်ကို မသိကြဘဲ အခက်အခဲမျိုးစုံ ဖြစ်ပေါ်လာ၏။ ၎င်းတို့၏ အယူအဆများနှင့် စိတ်ကူးများသည် အတားအဆီးများကို ဖြစ်ပေါ်စေလိမ့်မည်၊ ၎င်းတို့၏ ဖောက်ပြန်ပျက်စီးသော စိတ်သဘောထားများသည် အနှောင့်အယှက်များကို ဖြစ်ပေါ်စေလိမ့်မည်။ အဟန့်အတားများနှင့် ကျရှုံးမှုများကို ရင်ဆိုင်ရသည့်အခါတွင်လည်း မည်သို့ တွေ့ကြုံရမည်ကို သိကြတော့မည် မဟုတ်ချေ။ ဖောက်ပြန်ပျက်စီးသော စိတ်သဘောထားများ ရှိသည့် လူများသည် အထူးသဖြင့် ပျော့ညံ့ကြပြီး အလွယ်တကူ အပျက်သဘောဆောင်လာကြ၏။ ၎င်းတို့သည် တိုက်ခိုက်ခြင်း၊ အသရေဖျက်ခြင်းနှင့် ဝေဖန်ခြင်းတို့ကို ခံရသည့်အခါ အလွယ်တကူ ပြိုလဲကြသည့်အပြင် ပြန်မထနိုင်ကြချေ။ အကယ်၍ ဤပြဿနာများအား သမ္မာတရားကို ရှာဖွေခြင်းအားဖြင့် ဖြေရှင်းနိုင်လျှင်၊ လူတစ်ယောက်သည် ခိုင်မာစွာ ရပ်တည်ရန် ဘုရားသခင်အား အားကိုးနိုင်လျှင် ၎င်းတို့သည် သမ္မာတရား အားထုတ်လိုက်စားခြင်း လမ်းကြောင်းကို စတင်နိုင်ကြ၏။ လူတစ်ယောက်သည် သမ္မာတရားကို စိတ်မဝင်စားသည့်အပြင် သမ္မာတရားကို တွေ့ကြုံကာ ရရှိရမည့် အဖိုးတန်သော အရာတစ်ခုအဖြစ် သဘောမထားလျှင် ၎င်းသည် သမ္မာတရားအား လက်တွေ့လုပ်ဆောင်ရာတွင် ခွန်အား မရှိချေ။ ၎င်းသည် အခက်အခဲများ၏ ပထမဆုံး အရိပ်အယောင် သန်းသည်နှင့် ပြိုလဲကာ ပိတ်မိသွားလိမ့်မည်။ ဤသို့သော လူအမျိုးအစားသည် သူရဲဘောကြောင်သူ ဖြစ်ပြီး ၎င်းအနေဖြင့် သမ္မာတရားကို ရရှိရန် မလွယ်ကူချေ။ ဘုရားသခင်၏ နှုတ်ကပတ်တော်များသည် သမ္မာတရား ဖြစ်၏၊ ကိုယ်တော်က လူများကို နှင်းအပ်ထားသည့် အသစ်သောအသက်တစ်ခု ဖြစ်၏။ သို့ဆိုလျှင် သမ္မာတရားကို လက်ခံခြင်း၏ ရည်ရွယ်ချက်မှာ အဘယ်နည်း။ သမ္မာတရားနှင့် အသက်ကို ရရှိရန် ဖြစ်ပေသည်၊ သမ္မာတရားကို မိမိ၏ကိုယ်ပိုင်အသက်ကဲ့သို့ တွေ့ကြုံရန်လည်း ဖြစ်ပေသည်။ သမ္မာတရားသည် လူတစ်ယောက်၏အသက် ဖြစ်မလာမီ သမ္မာတရားကို လက်ခံခြင်း၏ ရည်ရွယ်ချက်မှာ အဓိကအားဖြင့် ဖောက်ပြန်ပျက်စီးသော စိတ်သဘောထားများကို ဖြေရှင်းရန်ဖြစ်သည်။ မည်သည့် ဖောက်ပြန်ပျက်စီးသော စိတ်သဘောထားများကို ဤအရာက ဖြေရှင်းနိုင်သနည်း။ ပုန်ကန်မှု၊ အယူအဆများနှင့် စိတ်ကူးများ၊ မာနထောင်လွှားမှု၊ စိတ်ကြီးဝင်မှု၊ တစ်ကိုယ်ကောင်းဆန်မှု၊ စက်ဆုပ်ဖွယ်ကောင်းမှု၊ မရိုးဖြောင့်မှု၊ လိမ်ညာလှည့်ဖြားမှု၊ ဝတ်ကျေတမ်းကျေ လုပ်မှု၊ တာဝန်မဲ့မှုနှင့် အသိစိတ်၊ အသိတရား ကင်းမဲ့မှု ကဲ့သို့သော အရာများကို အဓိကအားဖြင့် ဖြေရှင်းပေး၏။ သို့ဖြစ်၍ ဤအရာမှ ရရှိသည့် နောက်ဆုံး အကျိုးရလဒ်မှာ အဘယ်နည်း။ လူတစ်ယောက်သည် ဘုရားသခင်ကို နာခံသော၊ သူ့ကို ကြီးမြတ်သူအဖြစ် ဂုဏ်ပြုသော၊ သူ့ကို ကိုးကွယ်သော၊ သူ့ကို သစ္စာရှိကာ အမှန်တကယ် ချစ်သော၊ သူ့ကို သေသည့်တိုင်အောင် ကျိုးနွံနာခံမည် ဖြစ်သော ရိုးသားသူ တစ်ယောက် ဖြစ်နိုင်ခြင်းပင် ဖြစ်၏။ ဤသို့သော လူမျိုးသည် စစ်မှန်သော လူသားတစ်ယောက်၏ အသွင်ဖြင့် လုံးလုံးလျားလျား အသက်ရှင်နေထိုင်နေသည်။ ၎င်းသည် သမ္မာတရားနှင့် လူ့သဘာဝရှိသည့် လူတစ်ယောက် ဖြစ်လာခဲ့ပေပြီ။ ဤသည်မှာ သမ္မာတရားကို လိုက်စားခြင်းတွင် လူတစ်ယောက် ရောက်ရှိနိုင်သည့် အမြင့်ဆုံးသော နယ်ပယ်ဖြစ်၏။

သို့ဆိုလျှင် လူများသည် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန်အတွက် ဘုရားသခင်၏ နှုတ်ကပတ်တော်များကို မည်သို့ စားသောက်ပြီး တွေ့ကြုံနိုင်သနည်း။ ဤသည်မှာ ရိုးရှင်းသော ကိစ္စတစ်ခု မဟုတ်ချေ။ ဖောက်ပြန်ပျက်စီးသော စိတ်သဘောထားများသည် အမှန်တကယ် ရှိနေသည့် ပြဿနာတစ်ခု ဖြစ်ပြီး ယင်းတို့သည် လူများ၏ လက်တွေ့ဘဝများ၌ ပင်ကိုအားဖြင့် မကြာခဏ ပေါ်ထွက်လာကြ၏။ လူများအပေါ် မည်သည့်အရာ ကျရောက်သည်ဖြစ်စေ၊ မည်သည်ကို ၎င်းတို့ လုပ်ဆောင်သည်ဖြစ်စေ၊ ၎င်းတို့၏ ဖောက်ပြန်ပျက်စီးသော စိတ်သဘောထားများမှာ အမြဲတမ်း ပေါ်ထွက်လာကြလိမ့်မည်။ ဥပမာအားဖြင့် လူများသည် မည်သည်ကို ပြောဆို၊ လုပ်ဆောင်သည်ဖြစ်စေ၊ များသောအားဖြင့် ၎င်းတို့တွင် သေချာသော ရည်မှန်းချက်များနှင့် ရည်ရွယ်ချက်များ ရှိကြ၏။ ပိုင်းခြားသိမြင်နိုင်သော အမြင်ရှိသူများသည် လူများ၏ ပြောဆို လုပ်ဆောင်ပုံက စစ်မှန်သလော၊ အတုအယောင်လော ဆိုသည်ကိုသာမက ၎င်းတို့၏စကားများနှင့် လုပ်ဆောင်ချက်များအတွင်း၌ ဖုံးကွယ်ထားသည့် အရာများနှင့် ၎င်းတို့အတွင်း ရှိနေသည့် လှည့်ကွက်များကိုလည်း သိမြင်ခံစားနိုင်ကြ၏။ သို့ဆိုလျှင် ဤအရာများသည် ပင်ကိုအားဖြင့် ပေါ်ထွက်လာကြသလော။ လူများသည် ၎င်းတို့ကို ဖုံးကွယ်ထားနိုင်ကြသလော။ လူများသည် မည်သည်ကိုမျှ မပြောဆို၊ မလုပ်ဆောင်သည့်တိုင် ၎င်းတို့အပေါ် တစ်စုံတစ်ရာ ကျရောက်သည့်အခါ တုံ့ပြန်ချက်တစ်ခု ရှိနေဆဲဖြစ်သည်။ ဤအရာများသည် ပထမအနေဖြင့် ၎င်းတို့၏ အမူအရာမှ ပေါ်ထွက်လာပြီးနောက် ၎င်းတို့၏စကားများနှင့် လုပ်ဆောင်ချက်များမှတစ်ဆင့် ပို၍ပင် ပေါ်ထွက်လာကြ၏။ ပိုင်းခြားသိမြင်နိုင်သော အမြင်ရှိသူများက အမြဲတမ်း သတိပြုမိလိမ့်မည်ဖြစ်ပြီး လူနုံလူအများကသာ ယင်းကို မခွဲခြားနိုင်ကြပေ။ လူများအနေဖြင့် ၎င်းတို့၏ ဖောက်ပြန်ပျက်စီးမှုကို ထုတ်ဖော်ပြသည်မှာ ပုံမှန်ဖြစ်သည်၊ ဤသည်မှာ လူအယောက်တိုင်းအတွက် တည်ရှိနေသည့် တကယ့်ပြဿနာတစ်ခု ဖြစ်သည်ဟု ဆိုနိုင်၏။ နောက်ဆုံးသောကာလအတွင်း ဘုရားသခင်သည် သူ၏အမှုတော်၌ သမ္မာတရား အများအပြားကို ဖော်ပြခြင်း၏ ရည်ရွယ်ချက်မှာ အဘယ်နည်း။ ဘုရားသခင်သည် လူများ၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့ အပြစ်များ၏ အကြောင်းရင်းများကို ဖြေရှင်းပေးရန်၊ လူများကို စာတန်၏ ဖောက်ပြန်ပျက်စီးမှုမှ ကယ်တင်ရန်၊ လူများအား ကယ်တင်ခြင်းရရှိ၍ စာတန်၏စွမ်းအားမှ လွတ်မြောက်အောင် ကူညီရန်နှင့် အထူးသဖြင့် လူများအား အသက်၊ သမ္မာတရားနှင့် လမ်းခရီးကို နှင်းအပ်ရန်အတွက် ဤသမ္မာတရားများကို ဖော်ပြခြင်း ဖြစ်သည်။ လူများသည် ဘုရားသခင်ကို ယုံကြည်သော်လည်း သမ္မာတရားကို လက်မခံကြလျှင် ၎င်းတို့၏ ဖောက်ပြန်ပျက်စီးသော စိတ်သဘောထားမှ မသန့်စင်နိုင်သဖြင့် ကယ်တင်ခြင်းကို မရနိုင်ကြချေ။ ထို့ကြောင့် ဘုရားသခင်ကို အမှန်တကယ် ယုံကြည်သော သူတို့သည် သူ၏နှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်း၌ ကြိုးစား အားထုတ်ကြလိမ့်မည်။ ၎င်းတို့၏ ဖောက်ပြန်ပျက်စီးသော စိတ်သဘောထား ထွက်ပေါ်ချိန်တွင် မိမိကိုယ်ကို ဆင်ခြင်၍ မိမိကိုယ်ကို သိရန် ကြိုးစားကြလိမ့်မည်။ ထို့ပြင် ဤဖောက်ပြန်ပျက်စီးသော စိတ်သဘောထားကို ဖြေရှင်းရန် ဘုရားနှုတ်ကပတ်တော်များ၏ သမ္မာတရားကိုလည်း ရှာဖွေကြလိမ့်မည်။ သမ္မာတရားကိုချစ်သော သူတို့သည် ဘုရားသခင်၏ နှုတ်ကပတ်တော်များကို ဖတ်ရှုရာ၌ မိမိကိုယ်ကို ဆင်ခြင်ခြင်းနှင့် မိမိကိုယ်ကို သိရန် ကြိုးစားခြင်းကို အာရုံစိုက်ကြ၏။ သူ၏နှုတ်ကပတ်တော်များသည် ၎င်းတို့၏ ဖောက်ပြန်ပျက်စီးမှုနှင့် အကျည်းတန်မှုကို ထုတ်ဖော်သည့် မှန်တစ်ချပ်ကဲ့သို့ ဖြစ်ကြောင်း ခံစားမိကြ၏။ ဤသို့ဖြင့် ၎င်းတို့သည် ဘုရားသခင်၏ နှုတ်ကပတ်တော်များမှ တစ်ဆင့် သူ၏တရားစီရင်မှုနှင့် ပြစ်တင်ဆုံးမခြင်းကို လက်ခံလာကြပြီး ၎င်းတို့၏ ဖောက်ပြန်ပျက်စီးသော စိတ်သဘောထားကိုလည်း တဖြည်းဖြည်း ဖြေရှင်းကြသည်။ ၎င်းတို့၏ ဖောက်ပြန်ပျက်စီးသော စိတ်သဘောထား ထုတ်ဖော်ခံရခြင်း နည်းပါးလာသည်ကို ၎င်းတို့ မြင်ရသည့်အချိန်တွင်၊ ဘုရားသခင်ကို ၎င်းတို့ အမှန်တကယ် ကျိုးနွံနာခံကြသည့်အချိန်တွင် ၎င်းတို့သည် သမ္မာတရားကို လက်တွေ့လုပ်ဆောင်ခြင်းမှာ များစွာ ပို၍ လွယ်ကူကြောင်းကိုလည်းကောင်း၊ အခက်အခဲများလည်း မရှိတော့ကြောင်းကိုလည်းကောင်း ခံစားရကြလိမ့်မည်။ ဤအချိန်တွင် ၎င်းတို့အတွင်း၌ စစ်မှန်သော ပြောင်းလဲမှုတစ်ခုကို မြင်ကြရလိမ့်မည်။ ပြီးလျှင် “အနန္တတန်ခိုးရှင် ဘုရားသခင်သည် ငါ၏ ဖောက်ပြန်ပျက်စီးသော စိတ်သဘောထား၏ ကျေးကျွန်ဘဝနှင့် အချုပ်အနှောင်များမှ ကယ်တင်ခဲ့ပြီး ငါ့အား စာတန်၏စွမ်းအားမှ ကယ်တင်ခဲ့လေပြီ” ဟူသော ဘုရားသခင်အား စစ်မှန်သည့် ချီးမွမ်းခြင်းသည် ၎င်းတို့၏ စိတ်နှလုံး၌ ဖြစ်ပေါ်လာလိမ့်မည်။ ဤသည်မှာ ဘုရားသခင်၏ နှုတ်ကပတ်တော်များရှိ တရားစီရင်မှုနှင့် ပြစ်တင်ဆုံးမခြင်းကို တွေ့ကြုံရခြင်းမှ ရရှိသည့် အကျိုးရလဒ် ဖြစ်၏။ လူများသည် ဘုရားသခင်၏ နှုတ်ကပတ်တော်များအတွင်း၌ တရားစီရင်မှုနှင့် ပြစ်တင်ဆုံးမခြင်းကို မတွေ့ကြုံနိုင်လျှင် ၎င်းတို့၏ ဖောက်ပြန်ပျက်စီးသော စိတ်သဘောထားများမှ မသန့်စင်နိုင်သကဲ့သို့ စာတန်၏စွမ်းအားမှလည်း မလွတ်မြောက်နိုင်ကြပေ။ သမ္မာတရားကို မချစ်ခင်ကြသော လူအများအပြား ရှိကြ၏၊ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှု၍ တရားဒေသနာများကို ကြားနာကြသည့်တိုင် ထိုနောက်တွင် စကားများနှင့် အယူဝါဒများကိုသာ ပြောဆိုကြ၏။ အကျိုးဆက်အဖြစ် ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်လာကြသော်လည်း ၎င်းတို့၏ ဖောက်ပြန်ပျက်စီးသော စိတ်သဘောထားတစ်ခုကိုမျှ မဖြေရှင်းကြပေ။ ဤလူများသည် ၎င်းတို့ အစဉ်ဖြစ်ခဲ့သည့်ပုံစံအတိုင်း ထူးမခြားနားသော စာတန်များနှင့် နတ်ဆိုးများ ဖြစ်နေကြဆဲဖြစ်၏။ ၎င်းတို့သည် ဘုရားနှုတ်ကပတ်တော်များကို ဖြန့်ဝေသရွေ့ မိမိတို့၏ ဖောက်ပြန်ပျက်စီးသော စိတ်သဘောထားများ ပြေလည်လိမ့်မည်ဟုလည်းကောင်း၊ ဘုရားနှုတ်ကပတ်တော်အနည်းငယ်ကို ၎င်းတို့ ရွတ်ဖတ်ပြီး သူ၏နှုတ်ကပတ်တော်များနှင့်ပတ်သက်၍ အခြားသူများနှင့် မိတ်သဟာယပြုသရွေ့ မိမိတို့၏ ဖောက်ပြန်ပျက်စီးသော စိတ်သဘောထားများ ပြေလည်လိမ့်မည်ဟုလည်းကောင်း၊ များစွာသော စကားများနှင့် အယူဝါဒများကို ၎င်းတို့ ပြောနိုင်သရွေ့ ၎င်းတို့၏ ဖောက်ပြန်ပျက်စီးသော စိတ်သဘောထားများ ပြေလည်လိမ့်မည်ဟုလည်းကောင်း၊ ပြီးလျှင် ၎င်းတို့အနေဖြင့် အယူဝါဒများကို နားလည်နိုင်ကာ မိမိကိုယ်ကို ထိန်းချုပ်မှုကို သင်ယူနိုင်သရွေ့ ၎င်းတို့၏ ဖောက်ပြန်ပျက်စီးသော စိတ်သဘောထားများ ပြေလည်သွားလိမ့်မည်ဟုလည်းကောင်း ၎င်းတို့က ထင်ခဲ့ကြ၏။ အကျိုးဆက်အဖြစ် ဘုရားသခင်ကို နှစ်ပေါင်းများစွာ ယုံကြည်လာခဲ့ပြီးသည့်နောက်တွင် ၎င်းတို့၏ အသက် စိတ်သဘောထားများတွင် မည်သည့် ပြောင်းလဲခြင်းမျှ မရှိကြသေးချေ။ ၎င်းတို့သည် အတွေ့အကြုံဆိုင်ရာ သက်သေခံချက်ကို မပြောဆိုနိုင်သဖြင့် အံ့အားသင့်ကြ၏။ ဘုရားသခင်ကို နှစ်ပေါင်းများစွာ ယုံကြည်လာခဲ့ပြီးသည့်နောက်တွင် ၎င်းတို့သည် လက်ချည်းဗလာဖြစ်ပြီး မည်သည့်သမ္မာတရားကိုမျှ မရရှိခဲ့သေးဘဲ အချည်းနှီး အသက်ရှင်၍ ဤနှစ်များအားလုံးတွင် အချိန်ဖြုန်းခဲ့ကြခြင်း ဖြစ်သည်။ ယခုအခါ ဤကဲ့သို့သော အတုအယောင် ခေါင်းဆောင်များနှင့် အမှုဆောင်များသည် အများအပြားရှိ၍ ဘုရားသခင်၏ နှုတ်ကပတ်တော်များကို တွေ့ကြုံခြင်းနှင့် လက်တွေ့လုပ်ဆောင်ခြင်းတို့တွင် အားစိုက်ထုတ်ရမည့်အစား လုပ်ငန်းလုပ်ဆောင်ခြင်းနှင့် တရားဒေသနာများ ဟောခြင်းကိုသာ အာရုံစိုက်နေကြ၏။ သို့ဖြစ်ရာ ၎င်းတို့သည် သမ္မာတရားကို လိုက်စားခြင်း လမ်းကြောင်းပေါ်တွင် ရှိကြသလော။ လုံးဝ မရှိကြချေ။

ဘုရားသခင်ကို ယုံကြည်သောသူများအတွက် အရေးကြီးဆုံး စစ်မှန်မှုမှာ အဘယ်နည်း။ သမ္မာတရားကို လက်တွေ့လုပ်ဆောင်ခြင်းပင် ဖြစ်၏။ သမ္မာတရားကို လက်တွေ့လုပ်ဆောင်ခြင်း၏ အရေးကြီးဆုံး အပိုင်းမှာ အဘယ်နည်း။ လူတစ်ယောက်သည် ဦးဆုံးအနေဖြင့် စည်းမျဉ်းများကို နားလည်သဘောပေါက်မှု ရှိရမည်ဟူသော အပိုင်း မဟုတ်လော။ သို့ဆိုလျှင် စည်းမျဉ်းများဟူသည်မှာ အဘယ်နည်း။ ယင်းတို့သည် သမ္မာတရား၏ လက်တွေ့ကျသောအပိုင်း၊ အကျိုးရလဒ်များကို အာမခံနိုင်သော စံနှုန်းပင် ဖြစ်၏။ စည်းမျဉ်းများသည် ဤမျှလောက် ရိုးရှင်းပေသည်။ သင်သည် ဘုရားသခင်၏ နှုတ်ကပတ်တော်များကို တိုက်ရိုက် အဓိပ္ပာယ် ကောက်သည့်အခါ စာကြောင်းတိုင်းသည် သမ္မာတရားဖြစ်သည်ဟု ယူဆ၏၊ သို့သော် သမ္မာတရားအား မည်သို့ လက်တွေ့လုပ်ဆောင်ရမည်ကို သင် မသိချေ။ ယင်းသည် သမ္မာတရား၏ စည်းမျဉ်းများကို နားမလည်သောကြောင့် ဖြစ်၏။ သင်သည် ဘုရားသခင်၏ နှုတ်ကပတ်တော်များကို လုံးဝ မှန်ကန်သည်ဟုလည်းကောင်း၊ ယင်းတို့မှာ သမ္မာတရား ဖြစ်သည်ဟုလည်းကောင်း ယူဆ၏၊ သို့သော် သမ္မာတရား၏ လက်တွေ့ကျသောဘက်သည် မည်သည့်အရာဖြစ်သည်၊ သို့မဟုတ် မည်သည့် အခြေအနေများကို ရည်ရွယ်သည်၊ ဤနေရာ၌ စည်းမျဉ်းများမှာ မည်သည့်အရာများဖြစ်သည်၊ လက်တွေ့လုပ်ဆောင်မှု လမ်းကြောင်းသည် အဘယ်ဖြစ်သည်တို့ကို သင် မသိချေ။ သင်သည် ဤအရာကို သဘောပေါက် နားလည်နိုင်ခြင်း မရှိပေ။ သင်သည် အယူဝါဒကိုသာ နားလည်၍ သမ္မာတရားကို နားမလည်ကြောင်း သက်သေပြခြင်း ဖြစ်၏။ အကယ်၍ သင်သည် အယူဝါဒကိုသာ နားလည်ကြောင်း အမှန်တကယ် သတိပြုမိနိုင်လျှင် မည်သည်ကို လုပ်ဆောင်သင့်သနည်း။ သင်သည် သမ္မာတရားကို ရှာဖွေရမည်ဖြစ်သည်။ ဦးဆုံးအနေဖြင့် သမ္မာတရား၏ လက်တွေ့ကျသောဘက်အတွက် မှန်ကန်တိကျသော ထင်မြင်ချက်တစ်ခု ရှိရမည်၊ စစ်မှန်မှု၏ မည်သည့် သွင်ပြင် လက္ခဏာတို့မှာ အပေါ်လွင်ဆုံးဖြစ်ကြောင်းနှင့် ဤစစ်မှန်မှုကို ဝင်ရောက်ရန်အတွက် မည်သို့ လက်တွေ့ လုပ်ဆောင်သင့်ကြောင်းကို မြင်ရမည်။ ဤနည်းအတိုင်း ရှာဖွေ စူးစမ်းခြင်းအားဖြင့် သင်သည် လမ်းကို ရှာတွေ့လိမ့်မည်။ သင်သည် စည်းမျဉ်းများကို နားလည်ခြင်း ရရှိ၍ ဤစစ်မှန်မှုကို အသက်ရှင် နေထိုင်နေသည်နှင့်တစ်ပြိုင်နက် သမ္မာတရားကို ရရှိပြီး ဖြစ်သွားပေလိမ့်မည်။ ယင်းသည် သမ္မာတရားကို လိုက်စားခြင်းမှ ဖြစ်လာသည့် အောင်မြင်မှု ဖြစ်၏။ သင်သည် သမ္မာတရား အများအပြား၏ စည်းမျဉ်းများကို နားလည်နိုင်၍ ၎င်းတို့ထဲမှ အချို့အား လက်တွေ့လုပ်ဆောင်နိုင်သည်ဆိုလျှင် သင့်ထံ၌ သမ္မာတရား စစ်မှန်မှု ရှိသည့်အပြင် သင်သည် အသက်ကိုလည်း ရရှိခဲ့လေပြီ။ သမ္မာတရား၏ မည်သည့် သွင်ပြင်လက္ခဏာကို ရှာဖွေသည်ဖြစ်စေ၊ သမ္မာတရား၏ စစ်မှန်မှုမှာ ဘုရားသခင်၏ နှုတ်ကပတ်တော်များအတွင်း မည်သည့်နေရာ၌ ရှိနေသည်၊ သူ၏သတ်မှတ်ချက်များမှာ အဘယ်အရာဖြစ်သည် ဆိုသည်တို့ကို သဘောပေါက်သွားသည်နှင့်၊ သင်သည် အမှန်တကယ် နားလည်၍ အဖိုးအခ ပေးနိုင်ပြီး လက်တွေ့လုပ်ဆောင်နိုင်သည်နှင့် ဤသမ္မာတရားအား ရရှိသွားပြီဖြစ်သည်။ ဤသမ္မာတရားကို ရရှိနေသည့်အချိန်တွင် သင်၏ ဖောက်ပြန်ပျက်စီးသော စိတ်သဘောထားသည် တဖြည်းဖြည်း ပြေလည်လာမည် ဖြစ်ပြီး ဤသမ္မာတရားသည်လည်း သင်နှင့်တစ်သားတည်း ဖြစ်လာလိမ့်မည်။ သင်သည် သမ္မာတရား၏ စစ်မှန်မှုကို လက်တွေ့လုပ်ဆောင်နိုင်ပြီး ဤသမ္မာတရားကို လက်တွေ့လုပ်ဆောင်ခြင်း စည်းမျဉ်းများနှင့်အညီ မိမိတာဝန်နှင့် လုပ်ဆောင်ချက်တိုင်းကို ဆောင်ရွက်ပြီး ကျင့်ကြံပြုမူနိုင်လျှင် သင်သည် ပြောင်းလဲသွားခဲ့ပြီဆိုသည့် အဓိပ္ပာယ်မဟုတ်လော။ သင်သည် မည်သို့သော လူအမျိုးအစား ဖြစ်လာပြီနည်း။ သင်သည် သမ္မာတရား စစ်မှန်မှုရှိသည့် လူတစ်ယောက် ဖြစ်လာလေပြီ။ သမ္မာတရား စစ်မှန်မှုရှိသော လူတစ်ယောက်သည် စည်းမျဉ်းနှင့်ညီသော လုပ်ရပ်များကို လုပ်ဆောင်သည့် လူတစ်ယောက်လော။ စည်းမျဉ်းနှင့်ညီသော လုပ်ရပ်များကို လုပ်ဆောင်သည့် လူတစ်ယောက်သည် သမ္မာတရားကို ရရှိထားပြီလော။ သမ္မာတရားကို ရရှိထားသော လူတစ်ယောက်သည် သာမန်လူ့သဘာဝဖြင့် အသက်ရှင်နေထိုင်နေသလော။ သာမန်လူ့သဘာဝဖြင့် အသက်ရှင်နေထိုင်နေသူ တစ်ယောက်သည် သမ္မာတရားနှင့် လူ့သဘာဝရှိသလော။ သမ္မာတရားနှင့် လူ့သဘာဝရှိသော လူများသည် ဘုရားသခင်၏ ရည်ရွယ်ချက်များနှင့်ညီကြ၏၊ ဘုရားသခင်၏ ရည်ရွယ်ချက်များနှင့်ညီသော လူများသည် ကိုယ်တော်ရယူချင်သည့် လူအမျိုးအစားများ ဖြစ်ကြ၏။ ဤသည်မှာ ဘုရားသခင်ကို ယုံကြည်ခြင်းနှင့် ဘုရားသခင်၏ ရယူခြင်းကိုခံရခြင်းတို့နှင့် ပတ်သက်သည့် အတွေ့အကြုံ ဖြစ်သည်။ ဤသည်မှာ ကိုယ်တော့်နှုတ်ကပတ်တော်များကို စားသောက်ခြင်းမှ အစပြုခြင်းဖြင့် သမ္မာတရားကို ရရှိသည့်ဖြစ်စဉ် ဖြစ်သည်သာမက ကယ်တင်ခြင်းကို ရရှိသည့် ဖြစ်စဉ်လည်း ဖြစ်၏။ ဤလမ်းသည် သမ္မာတရားကို အားထုတ်လိုက်စားခြင်း လမ်းပင်ဖြစ်ပြီး ဘုရားသခင်အားဖြင့် စုံလင်အောင်ပြုခြင်းခံရသော လမ်းလည်း ဖြစ်ပေသည်။

ကောက်နုတ်ချက် (၆၈)

သမ္မာတရား ရရှိခြင်းနှင့် သမ္မာတရား စစ်မှန်မှုသို့ ဝင်ရောက်ခြင်းတို့သည် မည်သည့်အပေါ်မှီတည်ကြောင်း သင်တို့ ယခု နားလည်ကြသလော။ ယင်းတို့သည် သမ္မာတရားကို ရှာဖွေခြင်းနှင့် သမ္မာတရားကို လက်တွေ့လုပ်ဆောင်ခြင်းတို့ အပေါ် မှီတည်ကြသည်။ ယင်းတို့ နှစ်ခု၌သာ မှီတည်သည်။ ထိုမျှပင် ရိုးရှင်းပေသည်။ ဘုရားသခင်က ဖော်ပြသည့် သမ္မာတရားသည် စာအရေးအသားပုံစံဖြင့် မှတ်တမ်းတင်ထားသော်လည်း သမ္မာတရား စစ်မှန်မှုသည် စာဖြင့် မှတ်တမ်းတင်ထားခြင်း မရှိ။ လူတို့အတွက် စာအရေးအသားမှ နားလည်လွယ်ပြီး သဘောပေါက်လွယ်ဖို့ဆိုသည်မှာ ပို၍ပင် နည်းပေသည်။ သို့ဆိုလျှင် သမ္မာတရားကို နားလည်ရန် မည်သည့်အရာကို လုပ်ဆောင်ရမည်နည်း။ သမ္မာတရားကို နားလည်ခြင်းနှင့် ရရှိခြင်းတို့ကို အဓိကအားဖြင့် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခြင်းဖြင့်လည်းကောင်း၊ သူ၏ အလုပ်များကို တွေ့ကြုံခံစားခြင်းဖြင့်လည်းကောင်း၊ သမ္မာတရားကို ရှာဖွေခြင်းနှင့် သန့်ရှင်းသော ဝိညာဉ်တော်၏ ဉာဏ်အလင်းပေးမှုတို့ဖြင့်လည်းကောင်း လုပ်ဆောင်နိုင်သည်။ သမ္မာတရား စစ်မှန်မှုသည် သမ္မာတရားကို လက်တွေ့လုပ်ဆောင်ပြီး တွေ့ကြုံရသော လူတို့မှတစ်ဆင့် အမှန်တကယ် ဖြစ်ပေါ်နိုင်သည်။ ယင်းသည် အတွေ့အကြုံမှလာသည့် အရာတစ်ခု၊ လူတို့ ရှင်သန်ဖြတ်သန်းရသည့် အရာတစ်ခု ဖြစ်သည်။ သမ္မာတရားသည် အနှစ်မဲ့သောအယူအဆတစ်ခု မဟုတ်သကဲ့သို့ ရိုးရှင်းပြီး နာပျော်ဖွယ်ကောင်းသော စာတစ်ပိုဒ်လည်း မဟုတ်ချေ။ ယင်းသည် အသက်စွမ်းအားဖြင့် ကြွယ်ဝသော ဘာသာစကားတစ်ခု ဖြစ်သည်။ အသက်၏ ထာဝရ နီတိများဖြစ်သည်။ အကြင်သူတစ်ယောက်၏ သက်တမ်းတစ်လျှောက်လုံးအတွက် ဘဝတွင် အဖော်ပြုပေးနိုင်သော လက်တွေ့အကျဆုံးနှင့် တန်ဖိုးအရှိဆုံးသောအရာဖြစ်သည်။ သမ္မာတရားသည်ကား အဘယ်နည်း။ သမ္မာတရားသည် လူသား၏ အသက်တွင် တည်ရှိမှု၏ အခြေခံအုတ်မြစ်ဖြစ်ကာ ကျင့်ကြံပြုမူခြင်းတွင်ဖြစ်စေ၊ ကိစ္စများကို ကိုင်တွယ်ဖြေရှင်းရာတွင်ဖြစ်စေ လက်တွေ့လုပ်ဆောင်မှုစည်းမျဉ်းများ ဖြစ်သည်။ သမ္မာတရားသည် အကြင်သူကို ဘဝတွင် ဦးတည်ချက်နှင့် ရည်ရွယ်ချက်ကိုပေးသည်။ ယင်းသည် အကြင်သူကို စစ်မှန်သော လူတစ်ယောက်၏ ပုံသဏ္ဌာန်ကို အသက်ရှင်နေထိုင်ဖို့ ထောက်ကူပေးပြီး ဘုရားသခင်၏ ရှေ့မှောက်တွင် ကျိုးနွံနာခံခြင်းနှင့် ကိုးကွယ်ခြင်းဖြင့် အသက်ရှင်ရန်လည်း ထောက်ပံ့ပေးသည်။ ဤအကြောင်းကြောင့် လူတို့သည် သမ္မာတရားမရှိဘဲ မနေနိုင်ကြခြင်းပင်။ သို့ဆိုလျှင် ယခုအခါတွင် အသက်ရှင် နေထိုင်ရန် မည်သည့်အရာကို သင် အားကိုးအားထားပြုသနည်း။ သင့်တွင် မည်သည့် အတွေးများနှင့် အမြင်များ ရှိသနည်း။ ကိစ္စများကို လုပ်ဆောင်ရာတွင် သင်၏ ဦးတည်ချက်နှင့် ရည်ရွယ်ချက်မှာကား အဘယ်နည်း။ သင့်တွင် သမ္မာတရား စစ်မှန်မှုရှိပါက သင်၏ ဘဝတွင် စည်းမျဉ်းများ၊ ဦးတည်ချက်နှင့် ရည်ရွယ်ချက်တို့ရှိသည်။ သင့်တွင် သမ္မာတရား စစ်မှန်မှု မရှိပါက သင့်အသက်တွင် စည်းမျဉ်းများ၊ ဦးတည်ချက်နှင့် ရည်ရွယ်ချက်တို့ မရှိချေ။ သင်သည် စာတန်၏ အတွေးအခေါ်များအားဖြင့်လည်းကောင်း၊ ရိုးရာယဉ်ကျေးမှု၏ အရာများအားဖြင့်လည်းကောင်း ဧကန်မုချ အသက်ရှင်နေခြင်းပင်ဖြစ်သည်။ ယင်းသည် ဘာသာတရားမရှိသူများ နေထိုင်ပုံဖြစ်သည်။ သင်တို့ ဤကိစ္စကို ရိပ်စားမိနိုင်ကြသလော။ ဤပြဿနာကို ဖြေရှင်းရန် အကြင်သူသည် သမ္မာတရားကို ရှာဖွေကာ လက်ခံရမည်။ သမ္မာတရားကို ရရှိရန် လွယ်ကူသလော။ (ဘုရားသခင်အပေါ်တွင် အားကိုးအားထားပြုပါက လွယ်ကူပါသည်။) ဘုရားသခင်အပေါ် အားကိုးအားထားပြုစဉ်တွင် အကြင်သူသည် မိမိကိုယ်ကိုလည်း အားကိုးအားထားပြုရမည်။ သင့်တွင် ဤစိတ်ချယုံကြည်မှု၊ ဤစိတ်ဆန္ဒနှင့် သင့်စိတ်နှလုံးတွင် “စာတန်၏ ဖောက်ပြန်ပျက်စီးနေသော စိတ်သဘောထားများအကြား၌ ကျွန်ုပ် မနေချင်။ ကျွန်ုပ်သည် ယင်းတို့၏ ထိန်းချုပ် လှည့်စား ခံရကာ ယင်းသို့ဖြင့် လုံးဝ အရူးအလုပ် မခံလို၊ ဘုရားသခင်အား ကျွန်ုပ်ကို ရွံရှာရန် မလုပ်ဆောင်လို။ ဤနည်းအားဖြင့် ကျွန်ုပ်သည် ဘုရားသခင်ရှေ့မှောက်တွင် နေထိုင်ရန် မထိုက်တန်ဖြစ်လိမ့်မည်”ဟုဆိုသော ဤသတ်မှတ်ချက်တစ်ခုတို့ ရှိရမည်။ သင့် စိတ်နှလုံးတွင် ဤသို့ ခံစားချက်ရှိရမည်။ သို့ပါက ကိစ္စများ သင့်ထံသို့ ဖြစ်ပွားလာသည့်အခါတွင် သင်နားလည်နိုင်ပြီး သင်၏ လက်တွေ့ဘဝတွင် ရရှိနိုင်ကာ ယင်းကို ကိစ္စတိုင်းအတွက် သင်လက်တွေ့လုပ်ဆောင်နိုင်ပါက သမ္မာတရားသည် ထိုအခါ သင်၏ စစ်မှန်မှု ဖြစ်လာမည် မဟုတ်လော။ သမ္မာတရားသည် သင်၏ စစ်မှန်မှု ဖြစ်လာသည့်အခါ သင်၏ ဘဝသည် ရင့်ကျက်ကြီးထွားခြင်း မရှိမည်ကို သင်စိုးရိမ်ရဦးမည်လော။ လူတစ်ယောက်သည် သမ္မာတရားစစ်မှန်မှုကို ပိုင်ဆိုင်ခြင်းရှိမရှိ သင် မည်သို့ ဆုံးဖြတ်နိုင်သနည်း။ ထိုသူပြောသည့်အရာမှ မြင်တွေ့နိုင်သည်။ စကားများနှင့် အယူဝါဒများကိုသာ ပြောဆိုသော သူတစ်ယောက်သည် သမ္မာတရားစစ်မှန်မှုကို မပိုင်ဆိုင်ပေ။ သမ္မာတရားကို လက်တွေ့လုပ်ဆောင်မည်မဟုတ်သည်မှာ သေချာသည်။ ထို့ကြောင့် ၎င်းတို့ပြောသည့်အရာသည် အနှစ်မရှိသကဲ့သို့ လက်တွေ့မကျပေ။ သမ္မာတရားစစ်မှန်မှုရှိသော လူတစ်ယောက်၏ စကားများသည် လူတို့၏ ပြဿနာများကို ဖြေရှင်းနိုင်သည်။ ပြဿနာများ၏ အနှစ်သာရကို ၎င်းတို့ ရှင်းရှင်းလင်းလင်း မြင်နိုင်သည်။ ရိုးရှင်းသော စကားလုံးအနည်းငယ်မျှဖြင့် နှစ်များစွာ သင့်ကို နှောင့်ယှက်နေသော ပြဿနာတစ်ခု ပြေလည်သွားနိုင်သည်။ သမ္မာတရားနှင့် ဘုရားသခင်၏ ရည်ရွယ်ချက်များကို သင်နားလည်လိမ့်မည်။ အမှုကိစ္စများသည် သင့်အတွက် ခက်ခဲတော့မည် မဟုတ်။ ချည်နှောင်ပြီး ချုပ်ချယ်ခံရခြင်းကို ခံစားရတော့မည်မဟုတ်။ လွတ်လပ်မှုနှင့် လွတ်မြောက်မှုကို ရရှိလိမ့်မည်။ ထိုသို့သောသူ ပြောသည့်အရာသည် သမ္မာတရားစစ်မှန်မှု ဟုတ်သလော။ ယင်းမှာ သမ္မာတရား စစ်မှန်မှုဖြစ်သည်။ ထိုသူသည် မည်သည့်အရာကို ပြောပါစေ သင်၏ ပြဿနာကို သင်နားမလည်လျှင်၊ သူပြောသမျှ မည်သည့်အရာမျှ ယင်း၏ အကြောင်းရင်းဇာစ်မြစ်ကို မပြေလည်စေလျှင် ၎င်းတို့ ပြောဆိုသည့်အရာသည် စကားများနှင့် အယူဝါဒများသာဖြစ်သည်။ စကားများနှင့် အယူဝါဒများသည် လူတို့ကို ပံ့ပိုးကူညီနိုင်သလော။ စကားများနှင့် အယူဝါဒများသည် လူတို့ကို မပံ့ပိုးနိုင်၊ သို့မဟုတ် မကူညီနိုင်သကဲ့သို့ လူတို့၏ အမှန်တကယ်ဖြစ်သော ပြဿနာများကို မဖြေရှင်းနိုင်ပေ။ စကားများနှင့် အယူဝါဒများကို ပြောလေလေ၊ နားထောင်သူက စိတ်အနှောင့်အယှက်ဖြစ်လေလေ ဖြစ်သည်။ သမ္မာတရားကို နားလည်သောသူတို့သည် အခြားပုံစံဖြင့် ပြောဆိုသည်။ စကားလုံးအနည်းငယ်ဖြင့် ၎င်းတို့သည် ပြဿနာ၏ အရင်းအမြစ်အကြောင်းရင်း၊ သို့မဟုတ် ရောဂါ၏ မူလဇာစ်မြစ်ကို ထောက်ပြနိုင်သည်။ ဝါကျတစ်ကြောင်းတည်းကပင် လူတို့ကို နိုးထစေနိုင်ပြီး အဓိကပြဿနာများကို ရှာတွေ့နိုင်သည်။ ဤသည်မှာ လူတို့၏ အခက်အခဲများကို ဖြေရှင်းပြီး လက်တွေ့လုပ်ဆောင်မှု လမ်းကြောင်းကို ထောက်ပြရန်အတွက် သမ္မာတရားစစ်မှန်မှုကို ပိုင်ဆိုင်သည့် စကားလုံးများကို အသုံးပြုခြင်းဖြစ်သည်။

နောက်ဆုံးသောကာလတွင် လူ့ဇာတိခံ ဘုရားသခင် ကြွလာပြီဖြစ်သည်။ လက်တွေ့ကျသော ဘုရားသခင်ကို ယုံကြည်သည်ကို ထောက်လျှင် လူသားတို့သည် မည်သည်ကို အရရှိသင့်ဆုံးနည်း။ ယင်းမှာ သမ္မာတရား၊ အသက်ပင်ဖြစ်သည်။ အခြားမည်သည်ကမျှ အရေးမပါပေ။ ခရစ်တော် ကြွလာခဲ့စဉ်က သူဆောင်ကြဉ်းခဲ့သည်မှာ သမ္မာတရား၊ အသက် ပင်ဖြစ်သည်။ သူက လူသားတို့ကို အသက်နှင့် ထောက်ပံ့ပေးရန် လာခဲ့သည်။ သို့ဆိုလျှင် လူတစ်ယောက်သည် လက်တွေ့ကျသော ဘုရားသခင်ကို ယုံကြည်ရန် မည်သို့ လုပ်ဆောင်သနည်း။ သမ္မာတရားနှင့် အသက်ကို ရရှိရန် မည်သည်ကို လုပ်ဆောင်ရမည်နည်း။ ဘုရားသခင်သည် သမ္မာတရားများစွာကို ဖော်ပြခဲ့ပြီး ဖြစ်သည်။ ဖြောင့်မတ်မှုကို ဆာလောင်ငတ်မွတ်သူ အားလုံးသည် ဘုရားသခင်၏ နှုတ်ကပတ်တော်များကို ပြည့်တင်းသည်အထိ စားသောက်သင့်သည်။ ဘုရားသခင်၏ နှုတ်ကပတ်တော် အားလုံးသည် သမ္မာတရားဖြစ်သည်။ ထို့ပြင် သူ၏ နှုတ်ကပတ်တော်များသည် ကြွယ်ဝကာ အလျှံပယ်ဖြစ်သည်။ တန်ဖိုးရှိသော အရာများသည် နေရာတိုင်းတွင် ရှိ၍ နေရာအနှံ့တွင် ရတနာများ ရှိသည်။ လှပသော ခါနန်တိုင်း၏ ကြွယ်ဝမှုများကို ခံစားပျော်မွေ့ကာ သမ္မာတရားကို ချစ်မြတ်နိုးသူတို့သည် စိတ်နှလုံး၌ ဝမ်းမြောက်ခြင်းဖြင့် ပွင့်လန်းနေပေသည်။ ၎င်းတို့ စားသောက်သော ဘုရားသခင်၏ နှုတ်ကပတ်တော် ဝါကျတိုင်းတွင် သမ္မာတရားနှင့် အလင်းတို့ ရှိကြသည်။ ယင်းတို့ အားလုံးသည် တန်ဖိုးရှိသည်။ သမ္မာတရားကို မချစ်သူတို့သည် ဒုက္ခသုက္ခဖြင့် မျက်နှာမှုန်ကုပ်နေကြ၏။ ၎င်းတို့သည် စားပွဲသောက်ပွဲတွင် ထိုင်နေလျက် အငတ်ဘေး ဆိုက်နေရကာ ၎င်းတို့၏ သနားစဖွယ် အခြေအနေကို ပြကြသည်။ သမ္မာတရားကို ရှာဖွေနိုင်သူတို့၏ ရရှိမှုများသည် ဆက်လက်တိုးပွားနေမည်ဖြစ်ပြီး မရှာဖွေနိုင်သူတို့မှာ လမ်းဆုံးသို့ ရောက်ရှိပေမည်။ ယခုအချိန်တွင် အရာတိုင်း၌ သမ္မာတရား ရှာဖွေရန် လည်းကောင်း၊ သမ္မာတရား၏ နားလည်မှုကို ရောက်စေရန်လည်းကောင်း၊ သမ္မာတရားကို လက်တွေ့လုပ်ဆောင်ရန် လည်းကောင်း၊ ဘုရားသခင်ကို အမှန်တကယ် ကျိုးနွံနာခံနိုင်ရန်လည်းကောင်း သင်ယူနေခြင်းသည် အကြီးမားဆုံး အလေးထားစရာဖြစ်သလော။ ဤသည်မှာ ဘုရားသခင်ကို ယုံကြည်ခြင်းဟူသည့်အရာပင် ဖြစ်သည်။ လက်တွေ့ကျသော ဘုရားသခင်ကို ယုံကြည်ရန်မှာ သမ္မာတရားနှင့် အသက်တို့ ရရှိရန်ဖြစ်သည်။ သမ္မာတရားကို မည်သည့်အတွက် အသုံးပြုသနည်း။ လူတို့၏ ဝိညာဉ်ရေးရာလောကကို ကြွယ်ဝစေရန် သုံးသလော။ လူတို့ကို ကောင်းမွန်သော ပညာရေးပေးရန် ဖြစ်သလော။ (မဟုတ်ပါ။) သို့ဆိုလျှင် သမ္မာတရားသည် လူသား၏ မည်သည့် ပြဿနာကို ဖြေရှင်းပေးသနည်း။ သမ္မာတရားသည် လူသား၏ ဖောက်ပြန်သောစိတ်သဘောထားကို ဖြေရှင်းရန်၊ လူသား၏ အပြစ်ရှိသော သဘာဝကို ဖြေရှင်းရန်၊ လူတို့ကို ဘုရားသခင်၏ ရှေ့မှောက်တွင် နေထိုင်စေရန်နှင့် သာမာန် လူ့သဘာဝကို အသက်ရှင်နေထိုင်စေရန်အတွက် တည်ရှိနေရခြင်းဖြစ်သည်။ လူအချို့သည် သမ္မာတရားသည် မည်သည်ဖြစ်သည်ကို နားမလည်ကြ။ သူတို့က သမ္မာတရားသည် လေးနက်ကာ စိတ္တဇဆန်သည်၊ ထို့ပြင် သမ္မာတရားသည် နက်နဲမှုတစ်ခုဟုလည်း အစဉ်အမြဲ ခံစားကြသည်။ သူတို့က သမ္မာတရားသည် လူတို့ လက်တွေ့လုပ်ဆောင်ရန် အရာတစ်ခု၊ ကျင့်သုံးရန်အရာတစ်ခု ဖြစ်ကြောင်း နားမလည်ကြပေ။ လူအချို့သည် ဘုရားသခင်အပေါ် ဆယ်နှစ်၊ နှစ်နှစ်ဆယ်ကြာ ယုံကြည်ထားပြီး သမ္မာတရားသည် မည်သည်ဖြစ်သည်ကို တိတိကျကျ နားမလည်ကြသေးပေ။ ဤကဲ့သို့ လူမျိုးသည် သမ္မာတရားကို ရရှိပြီး ဖြစ်သလော။ (မဟုတ်ပါ။) သမ္မာတရားကို မရရှိသေးသူတို့သည် သနားစရာ မကောင်းသလော။ လွန်စွာပင် သနားစရာကောင်းသည်။ ဓမ္မတေးထဲတွင် သီဆိုကြသလိုပင် သူတို့သည် “စားပွဲသောက်ပွဲတွင် ထိုင်နေလျက် အငတ်ဘေးဆိုက်” နေကြသည်။ သမ္မာတရားကို ရရှိခြင်းသည် မခက်ခဲသကဲ့သို့ သမ္မာတရားစစ်မှန်မှုသို့ ဝင်ရောက်ခြင်းသည်လည်း မခက်ခဲပေ။ သို့သော် လူတို့သည် သမ္မာတရားကို အစဉ်သဖြင့် အလွန်အမင်း မနှစ်မြို့လျှင် ၎င်းတို့သည် သမ္မာတရားကို ရရှိနိုင်မည်လော။ မရရှိနိုင်ပေ။ ထို့ကြောင့် သင်သည် ဘုရားသခင်ရှေ့မှောက်သို့ အစဉ်လာရမည်။ သမ္မာတရားကို အလွန်အမင်း မနှစ်မြို့သည့် သင်၏ အတွင်းအခြေအနေများကို စစ်ဆေးရမည်။ သမ္မာတရားအား အလွန်အမင်း မနှစ်မြို့ခြင်းကို သင်မည်သို့ပြသသည်ကို ကြည့်ရမည်။ အမှုအရာများကို လုပ်ဆောင်ရာတွင် မည်သည့်ပုံစံက သမ္မာတရားကို အလွန်အမင်း မနှစ်မြို့ခြင်းဖြစ်ကြောင်း၊ သင်သည် မည်သည့်အရာများ၌ သမ္မာတရားကို အလွန်အမင်း မနှစ်မြို့ခြင်းသဘောထားရှိကြောင်းတို့ကို ကြည့်ရမည်။ ဤအရာများကို မကြာခဏ ဆန်းစစ်ရမည်။ ဥပမာ တစ်စုံတစ်ယောက်က သင့်ကို “သင့် အလိုကို မှီခိုနေရုံမျှဖြင့် သင်၏ တာဝန်ကို မထမ်းဆောင်နိုင်၊ သင်သည် ကိုယ့်ကိုယ်ကိုယ် ဆင်ခြင်စဉ်းစားကာ သိကျွမ်းသင့်သည်”ဟု ဆိုဆုံးမလေရာ သင်က ဒေါသထွက်ကာ “ငါ့တာဝန်ကို ငါထမ်းဆောင်ပုံမှာ မကောင်းသော်လည်း သင်ထမ်းဆောင်ပုံက အဘယ်သို့ ကောင်းရသနည်း။ ငါတာဝန် ထမ်းဆောင်ပုံတွင် အဘယ်က မှားနေသနည်း။ ဘုရားသခင်က ငါ့ စိတ်နှလုံးကို သိသည်”ဟု ခွန်းတုံ့ပြန်လေလျှင် ဤသည်မှာ မည်ကဲ့သို့ သဘောထားမျိုးနည်း။ သမ္မာတရားကို လက်ခံသည့် သဘောထားမျိုးလော။ (မဟုတ်ပါ။) ကိစ္စများ ကြုံလာရသည့်အခါ အကြင်သူသည် သမ္မာတရားကို လက်ခံသည့် သဘောထား ဦးစွာရှိရမည်။ ဤကဲ့သို့ သဘောထားမျိုး မရှိခြင်းသည် ရတနာကို လက်ခံရန် တန်ဆာမရှိခြင်းကဲ့သို့ပင် ဖြစ်သောကြောင့် သင့်ကို သမ္မာတရား ရရှိဖို့ မဖြစ်နိုင်အောင် ဖြစ်သွားစေသည်။ အကယ်၍ လူတစ်ယောက်သည် သမ္မာတရားကို မရရှိနိုင်လေလျှင် သူ၏ ဘုရားသခင်အပေါ် ယုံကြည်မှုသည် အချည်းနှီးပင်။ ဘုရားသခင်အပေါ် ယုံကြည်ရခြင်း ရည်ရွယ်ချက်မှာ သမ္မာတရား ရရှိရန်ပင် ဖြစ်သည်။ အကယ်၍ အကြင်သူသည် သမ္မာတရားကို မရရှိနိုင်ပါက သူ၏ ဘုရားသခင်အပေါ် ယုံကြည်မှုသည် ကျရှုံးပေသည်။ သမ္မာတရား ရရှိရန်ဆိုသည်မှာ အဘယ်နည်း။ ယင်းမှာ သမ္မာတရားသည် သင်၏ စစ်မှန်မှု ဖြစ်လာသည့်အချိန်၊ သင်၏ အသက်ဖြစ်လာသည့်အချိန်ပင် ဖြစ်သည်။ ယင်းသည် သမ္မာတရားကို ရရှိခြင်းဟူသည့်အရာပင် ဖြစ်သည်။ ယင်းသည် ဘုရားသခင်အပေါ် ယုံကြည်ခြင်းဟူသည့်အရာပင် ဖြစ်သည်။ ဘုရားသခင်က သူ၏ ထိုနှုတ်ကပတ်တော်များကို မည်သည်အတွက် ပြောဆိုသနည်း။ ဘုရားသခင်က ယင်းသမ္မာတရားတို့ကို မည်သည်အတွက် ဖော်ပြသနည်း။ လူတို့ သမ္မာတရားကို လက်ခံစေရန်၊ ယင်းသို့ဖြင့် ဖောက်ပြန်ပျက်ဆီးမှုသည် သန့်စင်လာစေရန်၊ ယင်းသို့ဖြင့် လူတို့ သမ္မာတရားကို ရရှိစေရန်၊ ယင်းသို့ဖြင့် သမ္မာတရားသည် သူတို့၏ အသက်ဖြစ်လာစေရန် အတွက်ဖြစ်သည်။ အခြားအဘယ်အကြောင်းကြောင့်များ ဘုရားသခင်သည် သမ္မာတရား အမြောက်အမြားကို ဖော်ပြလိမ့်မည်နည်း။ သမ္မာကျမ်းစာနှင့် ယှဉ်ပြိုင်ရန်လော။ “သမ္မာတရား တက္ကသိုလ်”ကို တည်ထောင်ကာ လူတစ်စုကို လေ့ကျင့်သင်ကြားရန်လော။ နှစ်ခုလုံး မဟုတ်ပါ။ ထိုအစား ယင်းသည် လူသားမျိုးနွယ်ကို အပြည့်အဝကယ်တင်ရန်၊ လူတို့ သမ္မာတရားကို နားလည်ကာ နောက်ဆုံးတွင် ရရှိနိုင်ရန် အတွက်ဖြစ်သည်။ သင်အခု နားလည်သည် မဟုတ်လော။ ဘုရားသခင်ကို ယုံကြည်ခြင်းတွင် မည်သည်က အရေးအကြီးဆုံးနည်း။ (သမ္မာတရားကို ရရှိခြင်းနှင့် သမ္မာတရား စစ်မှန်မှုသို့ ဝင်ရောက်ခြင်း ဖြစ်ပါသည်။) ဤနေရာမှစ၍ အရေးအကြီးဆုံးမှာ သင်တို့ သမ္မာတရား စစ်မှန်မှုသို့ မည်သို့ဝင်ရောက်သည်နှင့် သင်တို့ ဝင်ရောက် နိုင်ခြင်း ရှိမရှိတို့သာ ဖြစ်လေသည်။

ကောက်နုတ်ချက် (၆၉)

“ယေဟောဝါကို ကြောက်ရွံ့ခြင်းသည် ဉာဏ်ပညာ၏ မူလအစဖြစ်၏” ဟူသည့် နှုတ်ကပတ်တော်များအတွက်မူ သင်တို့သည် ယင်းတို့ကို မည်သို့လက်တွေ့လုပ်ဆောင်ပြီး တွေ့ကြုံလေ့ရှိကြသနည်း။ (ဘုရားနှုတ်ကပတ်တော်များနှင့် အမှုတော်အားလုံးတို့ကို ကျိုးနွံနာခံခြင်းဖြင့် ဖြစ်ပါသည်။) ဤသည်မှာ ယေဘုယျကျသော စကားတစ်ခု၊ အယူဝါဒတစ်ခု ဖြစ်ပေသည်။ ယင်းသည် မှန်ကန်သည်ဟု ထင်ရသော်လည်း အတန်ငယ် အနှစ်သာရမဲ့သည်။ သင်၏အယူအဆများနှင့် ဆန့်ကျင်သောအရာတစ်ခုကို သင်ရင်ဆိုင်ကြုံတွေ့ရပြီး သင်သည် ကျိုးနွံနာခံနိုင်ခြင်း မရှိပါက သင် မည်သည့်အရာကိုလုပ်မည်နည်း။ ဤသည်မှာ လက်တွေ့ကျသော စိန်ခေါ်မှုတစ်ခုဖြစ်သည်။ ဤအရာဖြစ်ပျက်သောအခါ ဤနှုတ်ကပတ်တော်များသည် သင်၏အပြုအမူကို ချုပ်တည်းပြီး သင့်လုပ်ရပ်များ၏ စည်းမျဉ်းများနှင့် ဦးတည်ချက်ကို ပြောင်းလဲပစ်လျက် ရလဒ်များကို မည်သို့စွမ်းဆောင်ရရှိနိုင်ပြီး သင့်အပေါ်တွင် အကျိုးသက်ရောက်မှုတစ်ခုကို မည်သို့ဖြစ်ပေါ်လာစေနိုင်သနည်း။ ဥပမာအနေဖြင့် သင်၏အစာအိမ်သည် နာနေပြီး “အကိုက်အခဲပျောက်ဆေးများသောက်လျှင် နာကျင်မှု ပျောက်သွားလိမ့်မည်” ဟု တစ်ယောက်ယောက်က ပြောသည်ဟု ဆိုကြပါစို့။ ဤစကားသည် မှန်ကန်သည်ကို သင်သိသော်လည်း ယင်းကို သင်မည်သို့လက်ခံပြီး လက်တွေ့လုပ်ဆောင်သနည်း။ သင်၏အစာအိမ် နာနေသောအခါတွင် သင်သည် အကိုက်အခဲပျောက်ဆေးများကို သောက်သလော။ ယင်းတို့ကို မည်သည့်အချိန်တွင် သင်သောက်သနည်း။ အစာမစားမီလော သို့မဟုတ် အစာစားပြီးနောက်လော။ ယင်းတို့ကို တစ်နေ့တွင် အကြိမ်ရေ မည်မျှ သင်သောက်သနည်း။ နာကျင်မှု ပျောက်သွားဖို့ တစ်ကြိမ်လျှင် မည်မျှများများ သောက်သနည်း။ ပြီးလျှင် ရလဒ်များရဖို့ ၎င်းတို့ကို ရက်ပေါင်းမည်မျှကြာအောင် သင်သောက်သင့်သနည်း။ ဤအသေးစိတ်အချက်အလက်များကို သင်သိသလော။ “အကိုက်အခဲပျောက်ဆေးများသောက်လျှင် နာကျင်မှု ပျောက်သွားလိမ့်မည်” ဟူသောစကားကို လက်တွေ့ဘဝထဲတွင် ကျင့်သုံးခြင်းမှတစ်ဆင့်သာ ဤအသေးစိတ်အချက်အလက်များကို သင်နားလည်နိုင်ပေသည်။ အကယ်၍ သင်သည် ၎င်းကို လက်တွေ့မကျင့်သုံးပါက ဤစကားကို သင်မည်မျှအသိအမှတ်ပြုပါစေ၊ လက်ခံပါစေ၊ သို့မဟုတ် ထောက်ခံပါစေ ယင်းသည် သင့်အတွက် အယူဝါဒ စကားရပ်တစ်ခုမျှသာ ဖြစ်နေပေလိမ့်မည်။ သို့သော် အကယ်၍ ဤစကားကို သင်၏လက်တွေ့ဘဝထဲတွင် သင်ကျင့်သုံးပါက၊ သင်၏နေမကောင်းမှုကို ကုသပါက၊ ပြီးလျှင် ယင်းထံမှ အကျိုးကျေးဇူးရပါက ယင်းကို သင်ပြောသောအခါ ယင်းသည် အနှစ်သာရမဲ့သော စကားတစ်ခုမျှသာ မဟုတ်တော့ဘဲ လက်တွေ့ကျသော စကားတစ်ခုဖြစ်၏။ အခြားတစ်ယောက်ယောက်က အလားတူအခြေအနေတစ်ခုကို ရင်ဆိုင်ကြုံတွေ့ရသောအခါ ထိုသူကို ကူညီဖို့ သင်၏လက်တွေ့ကျသောအတွေ့အကြုံကို သင်သုံးနိုင်ပေလိမ့်မည်။ “ယေဟောဝါကို ကြောက်ရွံ့ခြင်းသည် ဉာဏ်ပညာ၏ မူလအစဖြစ်၏” ဟူ၍ ငါတို့ ယခုတင်ပင် ပြောခဲ့ပြီးပြီ။ “ယေဟောဝါကို ကြောက်ရွံ့ခြင်း” ဟူသည့် စကားရပ်သည် လူများ လက်တွေ့လုပ်ဆောင်ရမည့်အရာတစ်ခုဖြစ်ပြီး “ဉာဏ်ပညာ၏ မူလအစ” ဟူသည်မှာ ယေဟောဝါကို ကြောက်ရွံ့ခြင်းကို လက်တွေ့လုပ်ဆောင်ခြင်းဖြင့် ၎င်းတို့ရရှိသည့် ရလဒ်ဖြစ်ပေသည်။ ဆိုလိုသည်မှာ “ယေဟောဝါကို ကြောက်ရွံ့ခြင်း” ဟူသည့် စကားရပ်ကို သင်လက်တွေ့လုပ်ဆောင်ပြီး ယင်းကို သင်၏လက်တွေ့ဘဝထဲတွင် ကျင့်သုံးကာ ဤစကားရပ်က သင့်ကို ကူညီပြီးဖြစ်ကာ သင်က ယင်းထံမှ အကျိုးကျေးဇူးခံစားရပြီးဖြစ်သည့်အခါမှသာ သင်သည် ဉာဏ်ပညာ၏ ရလဒ်ကို ရရှိနိုင်လိမ့်မည်။ “ယေဟောဝါကို ကြောက်ရွံ့ခြင်း” ဟူသည့် ဤစကားရပ်ကို လက်တွေ့လုပ်ဆောင်ဖို့ နည်းလမ်းအကြောင်းကို ပထမဦးစွာ ပြောကြပါစို့။ ဤစကားရပ်သည် လူများက ၎င်းတို့၏ အမှန်တကယ်ဖြစ်သော ဘဝများတွင် ရင်ဆိုင်ရသည့် ပြဿနာများအားလုံးဖြစ်သည့် ၎င်းတို့၏ အတွေးအခေါ်၊ စိတ်ကူးများနှင့် အခြေအနေများ၊ ၎င်းတို့ ကြုံတွေ့ရသည့် အခက်အခဲများ၊ ၎င်းတို့၏ အယူအဆများနှင့် စိတ်ကူးစိတ်သန်းများ၊ ဘုရားသခင်နှင့်ပတ်သက်သော ၎င်းတို့၏ နားလည်မှုလွဲခြင်း၊ သူနှင့်ပတ်သက်သော ၎င်းတို့၏ သံသယများနှင့် ထင်မြင်ချက်များအပြင် ၎င်းတို့၏ တာဝန်များကို ထမ်းဆောင်ခြင်း ဖြစ်စဉ်တွင် လူများ မကြာခဏ ပြသသည့် ဝတ်ကျေတမ်းကျေဖြစ်ခြင်းများ၊ လှည့်ကွက်၊ မိမိကိုယ်ကို မှန်သည်ဟု ယူမှတ်ခြင်း၊ ထင်ရာစိုင်းခြင်း စသည်တို့ကဲ့သို့သောအရာများကို ထည့်သွင်းဆွေးနွေးလေသည်။ ဤသို့ဆိုလျှင် သင်သည် သင်၏လုပ်ရပ်များနှင့် ပြုမူနေထိုင်ခြင်း စည်းမျဉ်းများကို ပြောင်းလဲပစ်နိုင်ဖို့အလို့ငှာ “ဘုရားသခင်ကို ကြောက်ရွံ့ခြင်း” ဟူသည့် စကားရပ်ကို မည်ကဲ့သို့ လက်တွေ့ကျင့်သုံးနိုင်မည်နည်း။ အကယ်၍ သင်သည် ဤစကားရပ်၏ အသေးစိတ်အချက်အလက်များ အားလုံးကို ဖြတ်သန်းကာ တွေ့ကြုံပြီး သိရှိလျှင် ယင်းက သင့်အတွက် သမ္မာတရားတစ်ခုဖြစ်လိမ့်မည်။ အကယ်၍ သင်သည် ဤအသေးစိတ်အချက်အလက်များကို မည်သည့်အခါကမျှ ကျော်ဖြတ်ခဲ့ဖူးခြင်းမရှိဘဲ ထိုစကားရပ်ကို သိရုံသာသိပြီး ကြားဖူးရုံသာကြားဖူးပါက ယင်းက သင့်အတွက် အယူဝါဒတစ်ခု အစဉ်သဖြင့် ဖြစ်နေလိမ့်မည်။ ယင်းက စာအုပ်တစ်အုပ်ထဲမှ စကားတစ်ခွန်း၊ စကားလုံးများမျှသာလျှင် ဖြစ်နေလိမ့်မည်ဖြစ်ပြီး သမ္မာတရားတစ်ခု ဖြစ်မည်မဟုတ်ပေ။ ထိုအရာကို အဘယ်ကြောင့် ငါ ပြောရသနည်း။ အကြောင်းမှာ သင်၏ရည်ရွယ်ချက်တစ်ခုတလေကိုဖြစ်စေ၊ သင်၏စိတ်ကူးတစ်ခုတလေကိုဖြစ်စေ၊ သင်၏အတွေးအမြင်တစ်ခုတလေကိုဖြစ်စေ ဤစကားက မည်သည့်အခါမျှ မပြောင်းလဲရသေးသောကြောင့်ဖြစ်သည်။ ကမ္ဘာလောကနှင့် သင်ဆက်ဆံသည့်၊ ပြုမူနေထိုင်သည့် စည်းမျဉ်းများကို ယင်းက မည်သည့်အခါကမျှ မပြောင်းလဲရသေးပေ။ အမှုအရာများကို သင် လုပ်ဆောင်သောအခါ သို့မဟုတ် သင်၏တာဝန်ကို ထမ်းဆောင်သောအခါ သင့်တွင်ရှိသောသဘောထားကို ယင်းက မပြောင်းလဲရသေးပေ။ ထို့အပြင် သင်၏အခြေအနေကို ယင်းက ပြောင်းပြန်မလှန်ပစ်ခဲ့ပေ။ ယင်းထံမှ တစ်စက်မျှ သင်အကျိုးကျေးဇူးမရခဲ့ပေ။ သင်တို့သည် ဤကျော်ကြားသော ဆိုရိုးစကားများအားလုံးကို သိကြပြီး ယင်းတို့ကို ပြောနိုင်သည်။ သို့သော် ယင်းတို့၏အပေါ်ယံမျှသာ သင်နားလည်သည်။ ထို့အပြင် သင့်တွင် ယင်းတို့နှင့်ပတ်သက်သည့် လက်တွေ့ကျသောအတွေ့အကြုံ မရှိပေ။ ဤသည်က ကြောင်သူတော်ဖာရိရှဲများနှင့် မည်သို့ကွာခြားသနည်း။ ဘာသာရေးလောကမှ ထိုသင်းအုပ်ဆရာများနှင့် အကြီးအကဲများအားလုံးသည် သမ္မာကျမ်းစာထဲမှ ကျော်ကြားသော အခန်းကြီးများနှင့် ကျမ်းချက်များကို အလွတ်ရွတ်ဆိုပြခြင်းနှင့် ရှင်းပြခြင်းတို့အပေါ်တွင် အာရုံစိုက်ကြသည်။ အလွတ်ရွတ်ဆိုအပြဆုံး မည်သူမဆိုသည် ဝိညာဉ်ရေးရာအဆန်ဆုံးဖြစ်သည်၊ အားလုံးက အလေးစားရဆုံးသောသူဖြစ်ပြီး ဂုဏ်သိက္ခာ အရှိဆုံးသောသူနှင့် အဆင့်အတန်း အမြင့်မားဆုံးသောသူဖြစ်သည်။ ၎င်းတို့၏ လက်တွေ့ဘဝများတွင် ၎င်းတို့သည် ကမ္ဘာလောက၊ လူသားမျိုးနွယ်နှင့် အားလုံးသောလူသားမျိုးစုံကို လောကီလူသားများ မြင်သည့်အတိုင်း အမှန်တကယ် မြင်ကြပြီး ၎င်းတို့၏အမြင်များသည် လုံးဝ မပြောင်းလဲပေ။ ဤသည်က တစ်စုံတစ်ခုကို သက်သေပြသည်။ ၎င်းတို့အလွတ်ရွတ်ဆိုပြသည့် သမ္မာကျမ်းစာမှ ထိုအပိုင်းများသည် မည်သည့်နည်းနှင့်မျှ ၎င်းတို့၏အသက် ဖြစ်မလာကြပေ။ ယင်းတို့သည် ၎င်းတို့အတွက် သိသာထင်ရှားစွာပင် သဘောတရားများနှင့် ဘာသာရေးဆိုင်ရာအယူဝါဒများသာ ဖြစ်ကြပြီး ၎င်းတို့၏ဘဝများကို မပြောင်းလဲစေပေ။ အကယ်၍ သင်တို့လျှောက်လှမ်းသော လမ်းကြောင်းသည် ဘာသာရေးသမားများ၏ လမ်းကြောင်းနှင့် အတူတူဖြစ်လျှင် သင်တို့သည် ခရစ်ယာန်ဘာသာကို ယုံကြည်နေခြင်းသာဖြစ်ပြီး ဘုရားသခင်ကို ယုံကြည်ခြင်း မဟုတ်သကဲ့သို့ သင်သည် ဘုရားသခင်၏အမှုတော်ကို တွေ့ကြုံနေခြင်းမဟုတ်ပေ။ ဘုရားသခင်ကို ယုံကြည်လာခဲ့သည်မှာ အချိန်တိုမျှသာ ရှိကြသေးသူအချို့သည် ဝိညာဉ်ရေးရာ အယူဝါဒများစွာအကြောင်းကို ပြောနိုင်သည့် ထိုရေရှည်ယုံကြည်သူများကို လေးစားအားကျကြသည်။ ပြဿနာမရှိဘဲ နှစ်နာရီ သို့မဟုတ် သုံးနာရီဆက်တိုက်ကြာသည့်တိုင်အောင် ထိုင်၍ စကားပြောနေကြသည့် ထိုရေရှည်ယုံကြည်သူများကို ၎င်းတို့ မြင်ကြသောအခါ ထိုလူများထံမှ ၎င်းတို့ စတင်သင်ယူလေ့လာကြသည်။ ထိုဝိညာဉ်ရေးရာ ဝေါဟာရများနှင့် စကားအသုံးအနှုန်းများကို ၎င်းတို့ လေ့လာကြပြီး ထိုရေရှည်ယုံကြည်သူများ၏ ပြောဆိုပြုမူပုံ နည်းလမ်းများကိုလည်း လေ့လာကြသည်။ ထို့နောက်တွင် ဘုရားသခင်၏ စံပြနှုတ်ကပတ်တော်အချို့ကို ၎င်းတို့ အလွတ်ကျက်ကြတော့သည်။ ၎င်းတို့တွင် တစ်စုံတစ်ခုရှိလာပြီဟု နောက်ဆုံးတွင် ၎င်းတို့ ထင်လာကြသည့်တစ်နေ့အထိ ၎င်းတို့ ဤသည်ကို ဆက်လုပ်ကြသည်။ စုဝေးဖို့ အချိန်ကျရောက်လာသောအခါ ကြီးကျယ်သော စိတ်ကူးများအကြောင်းကို ငြီးငွေ့ဖွယ်လေသံဖြင့် ၎င်းတို့ စကားစပြောကြလေတော့သည်။ သို့သော် အကယ်၍ သင်အသေအချာ နားထောင်ပါက ယင်းတို့အားလုံးမှာ ပေါက်ကရစကားများစွာ၊ အနှစ်သာရမဲ့သော စကား၊ စကားများနှင့် အယူဝါဒများသာဖြစ်ကြ‌လေသည်။ ၎င်းတို့သည် မိမိတို့ကိုယ်ကိုနှင့် အခြားသူများကို လိမ်လည်လှည့်စားသည့် ဘာသာရေးသမား အတုအယောင်များ ဖြစ်ကြသည်မှာ ရှင်းနေပေသည်။ ဝမ်းနည်းဖွယ်ကောင်းလှပါတကား။ ထိုလမ်းကြောင်းကို မသွားနှင့်။ ယင်းကို သင်တို့ စတင်လိုက်သည်နှင့်တစ်ပြိုင်နက် သင်တို့ လုံးလုံးလျားလျား ဖျက်ဆီးခြင်းခံရလိမ့်မည်။ ထိုအခါတွင် သင်ဆန္ဒရှိလျှင်ပင် နောက်ပြန်လှည့်ဖို့ ခက်ခဲပေလိမ့်မည်။ အကယ်၍ သင်သည် ထိုစကားများနှင့် အယူဝါဒများကို ရတနာများနှင့် အသက်သဖွယ် မှတ်ယူပြီး သင်သွားသည့်နေရာတိုင်း ယင်းတို့ကို ကြွားလုံးထုတ်လျှင် သင်၏ဖောက်ပြန်ပျက်စီးသော၊ စာတန်ဆန်သောစိတ်သဘောထားများအပြင် ဝိညာဉ်ရေးရာ သဘောတရားများအချို့နှင့် ကြောင်သူတော်ဆန်သောအရာများအချို့ကို သင်ပိုင်ဆိုင်လေသည်။ ဤသည်မှာ မှားရုံသာမဟုတ်ပေ၊ ယင်းသည် လုံးဝ စက်ဆုပ်ရွံရှာစရာကောင်းပေသည်။ အရှက်မဲ့သည့်အပြင် ယင်းသည် ကြည့်ရသည်မှာ အော်ဂလီဆန်ပြီး အလွန်ဆိုးရွားလှသည်။ ယခုအခါတွင် သခင်ယေရှု၏ နောက်လိုက်များ ယုံကြည်သက်ဝင်သည့် ထိုဂိုဏ်းဂဏများကို ခရစ်ယာန်ဘာသာအဖြစ် ငါတို့ ရည်ညွှန်းလျက် ယင်းတို့ကို ကိုးကွယ်သည့်ဘာသာတစ်ခုနှင့် ဘာသာရေးအဖွဲ့တစ်ခုအဖြစ် အမျိုးအစားသတ်မှတ်သည်။ ဤသည်မှာ ထိုလူများသည် ဘုရားသခင်အပေါ် ယုံကြည်သော်လည်း သမ္မာတရားကို လက်မခံသောကြောင့်ဖြစ်ပြီး ၎င်းတို့သည် ဘုရားနှုတ်ကပတ်တော်များကို လက်တွေ့လုပ်ဆောင်ရမည့်အစား သို့မဟုတ် တွေ့ကြုံရမည့်အစား ၎င်းတို့၏အသက်စိတ်သဘောထားများကို လုံးဝ ပြောင်းလဲခြင်းမရှိဘဲ ဘာသာရေးဆိုင်ရာရိုးရာဓလေ့များနှင့် လုပ်ရိုးလုပ်စဉ်များကိုသာ ၎င်းတို့ ဖက်တွယ်ထားကြသောကြောင့်ဖြစ်သည်။ ၎င်းတို့သည် သမ္မာတရားကို လိုက်စားသောသူများမဟုတ်ကြသကဲ့သို့ ဘုရားသခင်ထံမှ လာသော သမ္မာတရား၊ လမ်းခရီးနှင့် အသက်ကို မလိုက်စားကြပေ။ ထိုအစား ၎င်းတို့သည် သမ္မာကျမ်းလာအသိပညာကို လိုက်စားကြသည်၊ ဖာရိရှဲများကို ၎င်းတို့ အတုယူကြသည်၊ ပြီးလျှင် ဘုရားသခင်အပေါ်တွင် ၎င်းတို့ ရန်လိုကြသည်။ သို့ဖြစ်၍ ဤလူစုကို ခရစ်ယာန်ဘာသာအဖြစ် အမျိုးအစားသတ်မှတ်ထားသည်။ သခင့်ကို ယုံကြည်သော ဤလူများအားလုံးသည် ဘာသာတရား၏ နောက်လိုက်များဖြစ်ကြသည်။ ၎င်းတို့သည် ဘုရားသခင်၏အသင်းတော်နှင့် မသက်ဆိုင်ကြဘဲ ၎င်းတို့သည် သူ၏သိုးများမဟုတ်ကြပေ။ “ခရစ်ယာန်ဘာသာ” ဟူသည့်ဝေါဟာရသည် မည်သည့်နေရာမှလာသနည်း။ ယင်း၏နောက်လိုက်များသည် ခရစ်တော်ဖော်ပြပြီးဖြစ်သည့် သမ္မာတရားအားလုံးကို ငြင်းပယ်ကာ သန့်ရှင်းသော ဝိညာဉ်တော်၏ အလုပ်ကို ငြင်းပယ်သည့်အပြင် ဘုရားသခင်ထံမှ လာသော အပြုသဘောဆောင်သည့် အရာအားလုံးကို ငြင်းပယ်သော်လည်း ခရစ်တော်ကို ယုံကြည်သူများအဖြစ် ဟန်ဆောင်ကာ ဝိညာဉ်ရေးရာဆန်ယောင် ဟန်ဆောင်ပြီး ဘုရားသခင်နောက်သို့ လိုက်နေယောင် ဟန်ဆောင်သည်ဆိုသည့်အချက်မှ လာပေသည်။ ၎င်းတို့သည် အတိတ်တွင် ဘုရားသခင်ပြောခဲ့ဖူးသည့်အရာများဖြင့် မိမိတို့ကိုယ်ကို တပ်ဆင်ထားသည်၊ ပြရုပ်တင်ထားပြီး ရုပ်ဖျက်ထားသည်။ ထမင်းစားလက်မှတ်တစ်ခုရဖို့ လိမ်လည်လှည့်စားနိုင်ရန်အလို့ငှာ ၎င်းတို့သည် ဤအရာများကို အရင်းအနှီးအဖြစ်သုံးကြပြီး အချိန်တိုင်း ယင်းတို့ကို အသုံးချသည်။ ဘုရားသခင်ကို ယုံကြည်ခြင်းအသွင်ဆောင်ထားခြင်းဖြင့် လူများကို ၎င်းတို့ အချိန်တိုင်း လှည့်စားကြသည်။ သမ္မာကျမ်းစာကို ၎င်းတို့ မည်မျှကောင်းကောင်း အဓိပ္ပာယ် ကောက်နိုင်သည်နှင့် ပတ်သက်၍လည်းကောင်း၊ ၎င်းတို့၏သမ္မာကျမ်းလာ အသိပညာနှင့်ပတ်သက်၍လည်းကောင်း အခြားသူများနှင့် ၎င်းတို့ ဖက်ပြိုင်ကြကာ ဤအရာများကို ဂုဏ်ကျက်သရေနှင့် အရင်းအနှီးသဖွယ် မှတ်ယူကြလေသည်။ လိမ်လည်ကောက်ကျစ်ခြင်းမှတစ်ဆင့် ဘုရားသခင်၏ ကောင်းချီးများနှင့် ဆုလာဘ်များကို ရယူဖို့ပင် ၎င်းတို့ အလိုရှိကြသည်။ ဤသည်မှာ လူ့ဇာတိခံဘုရားသခင်ကို ငြင်းပယ်ပြီး ပြစ်တင်ရှုတ်ချသည့် ၎င်းတို့ လျှောက်လှမ်းနေသော အန္တိခရစ်များ၏ လမ်းကြောင်းပင်ဖြစ်သည်။ ပြီးလျှင် ဤအုပ်စုလျှောက်သည့် ထိုလမ်းကြောင်းကြောင့် အတိအကျပင် ယင်းသည် အဆုံးတွင် ခရစ်ယာန်ဘာသာနှင့် ဘာသာတရားတစ်ခုအဖြစ် အမျိုးအစားသတ်မှတ် ခံရခြင်းဖြစ်သည်။ ယခုအခါတွင် “ခရစ်ယာန်ဘာသာ” ဟူသည့် ဝေါဟာရကို ကြည့်ကြစို့။ ဤသည်မှာ ကောင်းသောဂုဏ်ပုဒ်တစ်ခုလော သို့မဟုတ် ဆိုးသောဂုဏ်ပုဒ်တစ်ခုလော။ ယင်းသည် ကောင်းသောဂုဏ်ပုဒ်တစ်ခု မဟုတ်ဟု ငါတို့ အသေချာဆုံး ဆိုနိုင်သည်။ ယင်းသည် အရှက်ရဖွယ် အမှတ်အသားတစ်ခုဖြစ်ပြီး ဂုဏ်ယူစရာကောင်းသော သို့မဟုတ် ဂုဏ်ကျက်သရေ ရှိသောအရာတစ်ခု မဟုတ်ပေ။

အသက်ဝင်ရောက်မှုကို သင်လိုက်စားသောအခါ သင်နားလည်သင့်သည့် အဓိကအရာသည် အဘယ်နည်း။ လူတို့အပေါ် ဘုရားသခင်၏ သတ်မှတ်ချက်များက မည်သည့်အရာဖြစ်ကြောင်းနှင့် သူ၏အမှုတော်ကို လူများ မည်သို့တွေ့ကြုံသင့်ကြောင်းတို့ကို ဘုရားသခင် ပြောကြားခဲ့သည့် နှုတ်ကပတ်တော်များအားလုံးထဲမှ မည်သည့်အကြောင်းအရာတွင် ပြောကြားထားသည်ဖြစ်စေ သင်ရှာဖွေသင့်သည်။ သင်၏ ကျင့်ကြံပြုမူခြင်းနှင့် ကိစ္စများကို သင်ကိုင်တွယ်သည့်နည်းလမ်းများ၊ သင်၏အတွေးအခေါ်များနှင့် အမြင်များတို့အပြင် သင့်ဘဝတွင် သင့်အပေါ် အမှုအရာများ ဖြစ်ပေါ်လာသောအခါ သင်ပိုင်ဆိုင်သည့် မတူညီသောအခြေအနေများနှင့် သရုပ်သကန်များကို ဘုရားနှုတ်ကပတ်တော်များ၏ ဖော်ထုတ်ခြင်း၊ တရားစီရင်ခြင်းတို့ဖြင့် သင်နှိုင်းယှဉ်ချိန်ဆသင့်သည်။ ပို၍အရေးကြီးသည်မှာ သင့်ကိုယ်သင် ပြန်လည်သုံးသပ်ကြည့်သင့်ပြီး သင့်ကိုယ်သင် နားလည်သင့်သည်၊ ပြီးလျှင် လက်တွေ့လုပ်ဆောင်ခြင်းစည်းမျဉ်းများကို သေချာအောင် လေ့လာစိစစ်ဖို့ သမ္မာတရားကို ရှာဖွေသင့်သည်။ ဤမှတစ်ဆင့် လက်တွေ့လုပ်ဆောင်ခြင်းလမ်းကြောင်းကို သင်ရှာဖွေသင့်သည်၊ သင့်တာဝန်ကို ထမ်းဆောင်နေစဉ် ဘုရားသခင်၏ရည်ရွယ်ချက်များ အထမြောက်ဖို့အတွက် နည်းလမ်းကိုလည်းကောင်း၊ သူ၏ သတ်မှတ်ချက်များအတိုင်း လုံးဝ ကျင့်ကြံပြုမူရန် နည်းလမ်းကိုလည်းကောင်း၊ ရိုးသားသောသူတစ်ဦးနှင့် သမ္မာတရားကို လက်တွေ့လုပ်ဆောင်သောလူတစ်ဦးဖြစ်ရန် နည်းလမ်းကိုလည်းကောင်း၊ သင်ယူသင့်သည်။ စကားများနှင့် အယူဝါဒများ၊ ပြီးလျှင် ဘာသာရေးသဘောတရားများအကြောင်းကို ပြောခြင်းဖြင့် လူများကို လှည့်ဖြားခြင်းကဲ့သို့ အမှုအရာများကို မလုပ်နှင့်။ ဝိညာဉ်ရေးရာဆန်သည့်လူတစ်ဦးအဖြစ် ဟန်မဆောင်နှင့်၊ ပြီးလျှင် ကြောင်သူတော်တစ်ဦးမဖြစ်နှင့်။ သမ္မာတရားကို လက်ခံခြင်းနှင့် လက်တွေ့လုပ်ဆောင်ခြင်းတို့အပေါ်တွင်လည်းကောင်း၊ သင်၏အခြေအနေများကို နှိုင်းယှဉ်ချိန်ဆဖို့နှင့် ယင်းတို့ကို ဆန်းစစ်ဖို့အတွက် ဘုရားနှုတ်ကပတ်တော်များကို သုံးခြင်းအပေါ်တွင်လည်းကောင်း သင်သည် အာရုံစိုက်ရမည်။ ထို့နောက်တွင် အခြေအနေအမျိုးအစားတိုင်းကို သင်သဘောထားရာတွင် သင်အသုံးပြုသော မမှန်ကန်သောအမြင်များနှင့် သဘောထားများကို ပြောင်းလဲရမည်။ နောက်ဆုံးတွင် သင်သည် အခြေအနေတိုင်းတွင် ဘုရားသခင်ကို ကြောက်ရွံ့သောစိတ်နှလုံးတစ်ခုကို ပိုင်ဆိုင်လာရမည်။ ထို့ပြင် မဆင်မခြင်ပြုမူခြင်း၊ သင့်ကိုယ်ပိုင်စိတ်ကူးများ နောက်သို့လိုက်ခြင်း၊ သင့်လိုအင်ဆန္ဒများအတိုင်း အမှုအရာများကို လုပ်ဆောင်ခြင်း သို့မဟုတ် ဖောက်ပြန်ပျက်စီးသော စိတ်သဘောထားများအတွင်းတွင် နေထိုင်ခြင်းတို့ကို နောက်ထပ် မပြုလုပ်ရ။ ထိုအစား သင်၏လုပ်ရပ်များနှင့် စကားလုံးများ အားလုံးသည် ဘုရားနှုတ်ကပတ်တော်များအပေါ်တွင်လည်းကောင်း၊ သမ္မာတရားအပေါ်တွင်လည်းကောင်း အခြေခံရမည်။ ဤနည်းဖြင့် သင်သည် ဘုရားသခင်ကို ကြောက်ရွံ့သော စိတ်နှလုံးတစ်ခု တဖြည်းဖြည်း ဖြစ်ပေါ်လာလိမ့်မည်။ ဘုရားသခင်ကို ကြောက်ရွံ့သော စိတ်နှလုံးတစ်ခုသည် လူတစ်ဦးက သမ္မာတရားကို လိုက်စားနေစဉ်အတွင်း ဖြစ်ပေါ်သည်။ ယင်းသည် ချုပ်တည်းထားခြင်းမှ မလာပေ။ ချုပ်တည်းထားခြင်းအားလုံးက ဖြစ်ပေါ်လာစေသည်မှာ အပြုအမူအမျိုးအစားတစ်ခုဖြစ်သည်။ ယင်းသည် အပေါ်ယံအဆင့် ကန့်သတ်ချက်အမျိုးအစားတစ်ခုဖြစ်သည်။ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို အဆက်မပြတ် လက်ခံခြင်းနှင့် သူ၏အမှုတော်ကို တွေ့ကြုံနေစဉ်အတွင်း ပြုပြင်ခြင်းကို လက်ခံခြင်းတို့အားဖြင့် ဘုရားသခင်ကို အစစ်အမှန် ကြောက်ရွံ့သော စိတ်နှလုံးတစ်ခုကို စွမ်းဆောင်ရရှိသည်။ လူများသည် ၎င်းတို့၏ကိုယ်ပိုင်ဖောက်ပြန်ပျက်စီးခြင်း၏ စစ်မှန်သော သဘောသဘာဝကို မြင်ရသောအခါ သမ္မာတရား၏အဖိုးတန်မှုကို သိလာလိမ့်မည်ဖြစ်ပြီး ၎င်းတို့သည် သမ္မာတရားကို အားထုတ်နိုင်ပေလိမ့်မည်။ ၎င်းတို့၏ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းများသည် ပို၍ နည်းနည်းလာလိမ့်မည်ဖြစ်ပြီး ၎င်းတို့သည် ဘုရားသခင်၏ရှေ့မှောက်တွင် ပုံမှန် နေထိုင်နိုင်လာလိမ့်မည်၊ ဘုရားနှုတ်ကပတ်တော်များကို နေ့တိုင်း စားသောက်နိုင်လိမ့်မည်၊ ပြီးလျှင် ဖန်ဆင်းခံများအနေဖြင့် ၎င်းတို့၏တာဝန်များကို ထမ်းဆောင်နိုင်လိမ့်မည်။ ဘုရားသခင်ကို ကြောက်ရွံ့သော စိတ်နှလုံးတစ်ခုနှင့် ဘုရားသခင်ကို ကျိုးနွံနာခံသော စိတ်နှလုံးတစ်ခုတို့သည် ဤဖြစ်စဉ်မှတစ်ဆင့် ပေါ်ပေါက်လာသည်။ ၎င်းတို့၏တာဝန်များကို ထမ်းဆောင်နေစဉ် ပြဿနာများကို ဖြေရှင်းဖို့ သမ္မာတရားကို အဆက်မပြတ် ရှာဖွေသည့်သူအားလုံးသည် ဘုရားသခင်ကို ကြောက်ရွံ့သော စိတ်နှလုံးများ ရှိကြသောသူများဖြစ်ကြသည်။ ဆုံးမပဲ့ပြင်ခြင်းကို လက်ခံရရှိပြီးဖြစ်ကာ ပြုပြင်ခြင်းကို များစွာ တွေ့ကြုံပြီးသောသူများအားလုံးသည် ဘုရားသခင်ကို ကြောက်ရွံ့ခြင်းသည် မည်သည့်အရာဖြစ်သည်ကို သိကြသည်။ ၎င်းတို့၏ဖောက်ပြန်ပျက်စီးခြင်းကို ထုတ်ဖော်ခံရသောအခါ ၎င်းတို့သည် ၎င်းတို့၏စိတ်နှလုံးများထဲတွင် စိုးရိမ်ပူပန်ခြင်းနှင့် ထိတ်လန့်ခြင်းတို့ကို ခံစားရရုံသာမက ဘုရားသခင်၏အမျက်ဒေါသနှင့် သူ၏ဘုန်းအာနုဘော်ကိုလည်း ၎င်းတို့ ခံစားကြရသည်။ ဤအခြေအနေတွင် ၎င်းတို့၏ စိတ်နှလုံးများထဲမှနေ၍ ကြောက်ရွံ့မှုက သဘာဝအလျောက် ဖြစ်ပေါ်လာသည်။ ယခုအခါတွင် ဤအရာများနှင့်ပတ်သက်၍ အတွေ့အကြုံဆိုင်ရာ သိနားလည်မှုတစ်ခုတလေ သင်တို့အားလုံးတွင် ရှိကြသလော။ (အနည်းငယ်ရှိပါသည်။) ဤသည်က တဖြည်းဖြည်း ပို၍နက်ရှိုင်းဖို့လိုအပ်သည်။ အတွေ့အကြုံဆိုင်ရာ သိနားလည်မှုအနည်းမျှဖြင့် စိတ်မကျေနပ်နေနှင့်။ ယခုအခါတွင် သင်သည် သင့်တော်သော ပတ်ဝန်းကျင်တစ်ခုတွင် ရှိနေပြီဖြစ်သည်။ တရားဒေသနာများစွာကို သင်သည် နားထောင်နေပြီဖြစ်သည်။ စုဝေးပွဲများစွာကို သွားနေပြီဖြစ်သည်။ ဘုရားသခင်၏နှုတ်ကပတ်တော်များစွာကို ဖတ်နေပြီဖြစ်သည်။ ထို့ပြင် သင်၏တာဝန်ကို ထမ်းဆောင်ဖို့ ပတ်ဝန်းကျင်တစ်ခုနှင့် အခြားအခြေအနေအမျိုးအစားအားလုံးကို သင်ပိုင်ဆိုင်သည်။ သင့်တွင် ဘုရားသခင်ကို ကြောက်ရွံ့မှုရှိသည်ဟု သင်ထင်သောကြောင့် သင်၏ယုံကြည်ခြင်းက ကြီးထွားလာပြီဖြစ်သော်လည်း အကယ်၍ သင့်ကို မတူသည့်ပတ်ဝန်းကျင်တစ်ခုတွင် ထားလိုက်မည်ဆိုပါက သင်၏လက်ရှိအခြေအနေကို သင်ဆက်ထိန်းထားနိုင်မည်လော။ သင်ယခုနားလည်ထားသည့် သမ္မာတရားများက အမှုအရာများအပေါ် သင်၏ရှုထောင့်အမြင်ကိုဖြစ်စေ၊ အသက်နှင့် စံနှုန်းများအပေါ် သင်၏ အမြင်သဘောထားကိုဖြစ်စေ ပြောင်းလဲစေနိုင်သလော။ အကယ်၍ သင်နားလည်ထားသည့် သမ္မာတရားများက ဤအရာများကို မဖြစ်မြောက်နိုင်ပါက သင်သည် သမ္မာတရားကို အမှန်တကယ် နားမလည်ပေ။ ဘုရားနှုတ်ကပတ်တော်များက သင်နားလည်ထားသည့် သမ္မာတရားများနှင့် သင်၏အသက် ဖြစ်လာသောအခါ သင့်တွင် အသက်ဝင်ရောက်မှု ရှိလိမ့်မည်ဖြစ်ပြီး သမ္မာတရားစစ်မှန်မှုထဲသို့ သင်ဝင်ရောက်ပြီးဖြစ်လိမ့်မည်။ ဆိုလိုသည်မှာ သမ္မာတရားကို လက်တွေ့လုပ်ဆောင်ခြင်းက သင့်ကိုယ်ပိုင်ဉာဏ်ဖြင့် သင်လုပ်ဆောင်သည့်အရာတစ်ခု ဖြစ်လာလိမ့်မည်၊ အမှုအရာများကို ဤကဲ့သို့ ပင်ကိုအားဖြင့် လုပ်ဆောင်သင့်သည်ဟု သင်ခံစားရလိမ့်မည်။ သမ္မာတရားနှင့်အညီ အမှုအရာများကို လုပ်ဆောင်ခြင်းက သင့်အတွက် သဘာဝအလျောက်ဖြစ်လာလိမ့်မည်။ ယင်းသည် သဘာဝအလျောက် ထုတ်ဖော်ခြင်းတစ်ခုကဲ့သို့ ပုံမှန်ဖြစ်လာလိမ့်မည်။ ဤအရာက ဘုရားနှုတ်ကပတ်တော်များက သင်၏အသက်ဖြစ်လာလိမ့်မည်ဟု ဆိုလိုသည်။ အကယ်၍ တစ်စုံတစ်ခုနှင့် သင်ရင်ဆိုင်ကြုံတွေ့ရသောအခါ မှားယွင်းသောလမ်းကြောင်းကို အစဉ်သဖြင့် သင်လျှောက်မိပြီး အစဉ်သဖြင့် ကိုယ့်ကိုယ်ကိုယ် ပြန်လည်သုံးသပ်ရကာ လမ်းကြောင်းမှန်ပေါ်သို့ သင်ပြန်ရောက်ဖို့အလို့ငှာ တစ်စုံတစ်ယောက်က သင့်ကို အစဉ်သဖြင့် ကူညီပြီး ထောက်ပံ့နေရပါက ဤသည်က နီးပင်မနီးစပ်ချေ။ ထို့အပြင် သင့်တွင် ဝိညာဉ်ရင့်ကျက်မှု လုံးဝ မရှိချေ။ အကယ်၍ သင့်ကို ကူညီထောက်ပံ့ဖို့ မည်သူမျှ မရှိပါက သင့်အနီးအနားရှိ ပတ်ဝန်းကျင်က ပြင်းပြင်းထန်ထန် ပြောင်းလဲသည်နှင့်တစ်ပြိုင်နက် မည်မျှဝေးဝေး သင်လဲပြိုသွားမည်ကို မပြောနိုင်ပေ။ တစ်ညတည်းအတွင်းတွင်ပင် ဘုရားသခင်ကို သင်သည် ငြင်းပယ်၍ သစ္စာဖောက်လာနိုင်သည်။ ညတွင်းချင်းပင် သင်သည် ဘုရားသခင်ကို စွန့်ခွာပြီး စာတန်၏ လက်ထဲသို့ ပြန်ရောက်သွားနိုင်သည်။ တစ်နည်းဆိုရသော် သမ္မာတရားကို သင်မရမီနှင့် သမ္မာတရားက သင်၏အသက်ဖြစ်မလာမီတွင် သင်သည် အန္တရာယ်ရှိနေဆဲဖြစ်သည်။ ယုံကြည်ခြင်းအနည်းငယ်မျှကို ပိုင်ဆိုင်ခြင်း၊ သင့်ကိုယ်သင် ဘုရားသခင်အဘို့ အသုံးခံဖို့ ဆန္ဒရှိခြင်းနှင့် ယခုလက်ရှိတွင် သန္နိဋ္ဌာန် သို့မဟုတ် ကောင်းသည့် ပြင်းပြသောဆန္ဒများ အနည်းငယ်မျှရှိခြင်းတို့က သင့်တွင် အသက်ရှိကြောင်းကို သက်သေပြခြင်း မဟုတ်ပေ။ ဤအရာများသည် အပေါ်ယံဖြစ်စဉ်မျှသာဖြစ်သည်။ ဤသည်မှာ ဖြစ်လိုသောဆန္ဒသာ ဖြစ်သည်။ ဘုရားသခင်နှင့် သင်၏ဆက်ဆံရေး တိုးတက်မလာမီ သင်သည် သမ္မာတရားဖြင့် မိမိကိုယ်ကို ပြင်ဆင်ရမည်။ ဘုရားသခင်၏အမှုတော်၊ အချို့သော စမ်းသပ်မှုများနှင့် စစ်ဆေးခြင်းတို့ကို တွေ့ကြုံနိုင်ရမည်။ သင့်အတွင်းတွင် ဘုရားသခင်အပေါ် စစ်မှန်သည့်ယုံကြည်မှု ဖြစ်ပေါ်လာသောအခါ သင်သည် စစ်မှန်သော ဆုတောင်းချက်အပြင် သူနှင့် စစ်မှန်သော မိတ်သဟာယပြုခြင်း ရှိလာလိမ့်မည်။ သင်သည် သင်၏စိတ်နှလုံးထဲတွင် ရှိသည့်အရာကို ဘုရားသခင်အား ပြောနိုင်လိမ့်မည်။ ထို့အပြင် တစ်ခုခုနှင့် သင်ကြုံလာရသောအခါ သူတစ်ဦးတည်းအပေါ်တွင်သာ သင် မှီခိုနိုင်ကြောင်း၊ အခြားမည်သူတစ်ဦးမျှ အလုပ်ဖြစ်မည် မဟုတ်ကြောင်း သင်ခံစားရလိမ့်မည်။ ဤသည်မှာ ဘုရားသခင်နှင့် သင်၏ဆက်ဆံရေးက ပုံမှန်ဖြစ်နေမည့်အခါတွင် ဖြစ်သည်။ သင့်တွင် ဘုရားသခင်အပေါ် စစ်မှန်သည့်ယုံကြည်မှုရှိသောအခါ သူက သင့်ကို မည်သည့်နေရာတွင် ထားသည်ဖြစ်စေ၊ သင်က နှစ်ပေါင်းများစွာကြာသည့်တိုင်အောင် စုဝေးပွဲတစ်ခုကို မတက်ရောက်နိုင်လျှင်ပင် ဘုရားသခင်အပေါ် သင်၏ယုံကြည်ခြင်းသည် ယောဘ၏ယုံကြည်ခြင်းကဲ့သို့ လုံးဝ မပြောင်းလဲဘဲ ဆက်ရှိနေလိမ့်မည်။ စုဝေးပွဲများကို သင် တက်ရောက်မည် မဟုတ်သည့်အပြင် သင့်ကို တရားဒေသနာများ ဟောပြောဖို့ မည်သူမျှမရှိလျှင်ပင် ဘုရားသခင်၏လမ်းခရီးနှင့် ဘုရားနှုတ်ကပတ်တော်များသည် သင်၏စိတ်နှလုံးထဲတွင် ရှိနေလိမ့်မည်။ သင်သည် ဘုရားသခင်ကို စွန့်ခွာလိမ့်မည်မဟုတ်ဘဲ နေ့တိုင်း သူက သင့်ကို မည်သို့ဦးဆောင်မည့်အကြောင်းကို သင်သည် ရှင်းနေပေလိမ့်မည်။ သူ၏စမ်းသပ်မှုများကို သင်ကြုံတွေ့ရသောအခါ ဘုရားသခင်ကို သင်ငြင်းပယ်လိမ့်မည်မဟုတ်ပေ။ ထို့အပြင် ယင်းတို့အထဲတွင် သူ၏ဆောင်ရွက်ချက်များကိုပင်လျှင် သင်သည် မြင်နိုင်ပေလိမ့်မည်။ ထိုအချိန်တွင် သင်သည် အမှီအခိုကင်းနိုင်လာလိမ့်မည်။ သင်တို့သည် ထိုအခြေအနေကို မရောက်ကြသေးပေ၊ သင်တို့တွင် အယူအဆများ၊ စိတ်ကူးများနှင့် မသန့်စင်မှုများ များစွာ ရှိနေဆဲဖြစ်သည်။ သင့်လုပ်ရပ်များနှင့် သင့်တာဝန်ကို ထမ်းဆောင်မှုတို့အထဲတွင် ရုပ်ဖျက်ဖုံးကွယ်ထားသည့် အရာအချို့ ရှိနေသေးသည်။ သင့်ကိုယ်ပိုင်ဆန္ဒများမှာ များပြားလွန်းလှသည်။ သင်သည် ဟန်ဆောင်နေသည့်ကာလအပိုင်းအခြားတစ်ခုအတွင်းတွင် ရှိနေဆဲပင်ဖြစ်သည်၊ သင်သည် ဝိညာဉ်ရေးရာဆန်သည့်လူတစ်ဦးဖြစ်ဖို့၊ ဝိညာဉ်ရေးရာအယူဝါဒများကို ဟောပြောဖို့နှင့် ဝိညာဉ်ရေးရာ စကားရပ်များ၊ ဝေါဟာရများနှင့် သဘောတရားများဖြင့် သင့်ကိုယ်သင် ပြင်ဆင်ဖို့ ကြိုးပမ်းနေဆဲပင်ဖြစ်သည်။ သင်သည် ဖာရိရှဲတစ်ဦးဖြစ်ဖို့နှင့် အတုအယောင် ဝိညာဉ်ရေးရာဆန်သူတစ်ဦးဖြစ်ဖို့ ကြိုးပမ်းနေဆဲပင်ဖြစ်သည်။ သင်သည် ဤလမ်းကြောင်းမျိုးကို လျှောက်ဖို့ ကြိုးစားနေဆဲပင်ဖြစ်ပြီး သင်သည် ဤမှားယွင်းသောလမ်းကြောင်းမျိုးပေါ်တွင် ရှိနေဆဲပင်ဖြစ်သည်။ ဤသည်မှာ ဘုရားသခင်ကို အမှန်တကယ် ကြောက်ရွံ့ပြီး မကောင်းမှုကို ရှောင်ကြဉ်သည့်လူတစ်ဦးအဖြစ်မှ ဝေးကွာနေလွန်းသေးသည်။ သို့ဖြစ်လျှင် သင်တို့သည် သမ္မာတရားလိုက်စားပြီး တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းများနှင့် စစ်ဆေးခြင်းတို့ကို ပို၍ တွေ့ကြုံဖို့ အစွမ်းကုန် လုပ်ဆောင်ရမည်။ သို့မှသာ ဤအယောင်ဆောင်ခြင်းများ၊ ရုပ်ဖျက်ခြင်းများနှင့် ပုံမှန်မဟုတ်သည့် စိတ်နေစိတ်ထားများကို အလျှင်း ဖယ်ရှားပစ်နိုင်မည်။ ဤဖောက်ပြန်ပျက်စီးခြင်းများကို သန့်စင်ပြီးသည့်အခါ သင်နှင့် ဘုရားသခင်၏အကြားက ဆက်ဆံရေးမှာ သဘာဝအလျောက် ပုံမှန်ဖြစ်လာပေသည်။


ဘုရားသခင်အား အစေခံခြင်းနှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၇၀)

အသင်းတော်ခေါင်းဆောင်၊ သို့မဟုတ် အမှုဆောင်တစ်ယောက်အနေဖြင့် သင်သည် သမ္မာတရားစစ်မှန်မှုထဲသို့ ဝင်ရောက်ခြင်းနှင့် ဘုရားသခင်အတွက် ကောင်းမွန်သည့် သက်သေကိုခံခြင်းတွင် ဘုရားသခင် ရွေးချယ်ထားသောသူတို့ကို ဦးဆောင်ရမည်ဆိုလျှင်၊ အရေးကြီးဆုံးမှာ ဘုရားနှုတ်ကပတ်တော်ကို ဖတ်ကာ သမ္မာတရားကို မိတ်သဟာယပြုရင်း အချိန်ကိုပို၍ကုန်ဆုံးစေရာတွင် လူတို့ကို လမ်းပြပေးရန်ဖြစ်သည်။ ဤသို့ဖြင့် ဘုရားသခင်ရွေးချယ်ထားသောသူတို့သည် လူသားကို ကယ်တင်ရာတွင် ဘုရားသခင်၏ ဦးတည်ချက်များနှင့် ဘုရားအမှုတော်၏ ရည်ရွယ်ချက်အပေါ် ပိုမိုလေးနက်သော သိမြင်မှုကို ရရှိနိုင်ပြီး ဘုရားသခင်၏ ရည်ရွယ်ချက်များနှင့် လူသားအတွက် သူ၏ အမျိုးမျိုးသော သတ်မှတ်ချက်များကို နားလည်နိုင်မည်ဖြစ်သည်။ ဤနည်းအားဖြင့် လူတို့သည် မိမိတို့၏တာဝန်ကို ကောင်းမွန်စွာ ထမ်းဆောင်ခွင့်နှင့် ဘုရားသခင်ကို စိတ်ကျေနပ်ခွင့်ရကြသည်။ သင်သည် မိတ်သဟာယဖွဲ့ဖို့နှင့် တရားဟောဖို့ စုဝေးကြသည့်အခါတွင် သင်၏အတွေ့အကြုံဆိုင်ရာ သက်သေခံချက်များကို လက်တွေ့ကျကျ ပြောရမည် ဖြစ်ပြီး စကားလုံးများ၊ အယူဝါဒများအား ဟောခြင်းဖြင့် ကျေနပ်ခြင်းမရှိရပေ။ ဘုရားနှုတ်ကပတ်တော်များကို သင်စားသောက်သည့်အခါတွင် သမ္မာတရားကို နားလည်ခြင်း၌ အာရုံစိုက်ရမည်ဖြစ်ပြီး သမ္မာတရားကို သင်နားလည်သည်နှင့် ယင်းကို ကြိုးစားပြီး လက်တွေ့လုပ်ဆောင်ရမည်ဖြစ်သည်၊ ပြီးလျှင် ယင်းကို လက်တွေ့လုပ်ဆောင်သည့်အခါမှသာ သမ္မာတရားကို အမှန်တကယ် နားလည်လိမ့်မည်။ ဘုရားနှုတ်ကပတ်တော်များကို မိတ်သဟာယပြုသည့်အခါတွင် သင်သိသည့်အရာကို ပြောလော့။ မကြွားနှင့်၊ တာဝန်မဲ့သော မှတ်ချက်များ မပြုနှင့်၊ စကားလုံးများနှင့် အယူဝါဒများကို လွယ်လွယ် မပြောနှင့်၊ ပြီးလျှင် ချဲ့ကားမပြောနှင့်။ သင် ချဲ့ကားပြောလျှင်၊ လူတို့က သင့်ကို မုန်းတီးမည်ဖြစ်ပြီး နောက်ပိုင်းတွင် သင်သည် အပြစ်ရှိသည်ဟု ခံစားရလိမ့်မည်။ ပြီးလျှင် သင်သည် ကြီးစွာနောင်တရပြီး စိတ်မကောင်းဖြစ်လိမ့်မည်။ ဤအရာများအားလုံးကို သင့်ကိုယ်သင်အပေါ် ယူဆောင်ပြီးဖြစ်လိမ့်မည်။ သင်သည် စကားလုံးများနှင့် အယူဝါဒများကိုသာ ဟောပြောပြီး လူများကို သြဝါဒပေးပြီး ပြုပြင်မှသာ ၎င်းတို့ကို သမ္မာတရား နားလည်စေပြီး လက်တွေ့ကျမှုထဲသို့ ဝင်ရောက်စေနိုင်သလော။ သင် မိတ်သဟာယပြုသည့် အရာသည် လက်တွေ့မကျလျှင်၊ စကားများနှင့် အယူဝါဒများသာဖြစ်လျှင်၊ ၎င်းတို့ကို သင်မည်မျှ ပြုပြင်ပြီး သြဝါဒပေးပါစေ အကျိုးရှိမည်မဟုတ်ပေ။ လူတို့က သင့်ကို ကြောက်ရွံ့ခြင်း၊ သင်ပြောသည့်အရာကို လုပ်ဆောင်ခြင်းနှင့် မကန့်ကွက်ရဲခြင်းတို့သည် သမ္မာတရားကို ၎င်းတို့ နားလည်ကာ ကျိုးနွံနာခံခြင်းနှင့် အတူတူဖြစ်သည်ဟု သင် ထင်သလော။ ဤသည်မှာ ကြီးမားသော အမှားတစ်ခုဖြစ်သည်။ အသက်ဝင်ရောက်မှုသည် အလွန်ရိုးရှင်းခြင်းမရှိပေ။ ခေါင်းဆောင်အချို့သည် အမြင်ကောင်းစေရန်အတွက် ကြိုးစားနေသော မန်နေဂျာအသစ်တစ်ယောက်နှင့်တူသည်။ လူတိုင်းက ၎င်းတို့ကို ကျိုးနွံနာခံရန်အတွက် ဘုရားသခင်ရွေးချယ်ထားသောသူတို့အပေါ် ၎င်းတို့၏ လတ်တလောရရှိထားသည့်အာဏာကို အသုံးချရန် ကြိုးစားပြီး ဤသို့ဖြင့် ၎င်းတို့အလုပ်က ပို၍လွယ်ကူလိမ့်မည်ဟု ထင်ကြသည်။ သင်သည် သမ္မာတရားလက်တွေ့ကျမှု ကင်းမဲ့လျှင် မကြာခင်တွင် သင်၏ စစ်မှန်သော ဝိညာဉ်ရင့်ကျက်မှုက ထုတ်ဖော်ခံရလိမ့်မည်၊ သင်၏ သရုပ်မှန်က ဖော်ထုတ်ခြင်းခံရလိမ့်မည်။ သင်သည် ကောင်းစွာ ဖယ်ရှားရှင်းလင်းခြင်းခံရနိုင်ပေမည်။ စီမံအုပ်ချုပ်ရေးဆိုင်ရာ အလုပ်အချို့တွင် အနည်းငယ် ပြုပြင်ခြင်းနှင့် ပဲ့ပြင်ဆုံးမခြင်းသည် လက်ခံနိုင်ဖွယ်ဖြစ်သည်။ သို့ရာတွင် သင်သည် သမ္မာတရားကို မိတ်သဟာယပြုနိုင်စွမ်းမရှိပါက၊ အဆုံး၌ ပြဿနာများကို ဖြေရှင်းနိုင်ဦးမည် မဟုတ်သကဲ့သို့၊ ဤသို့ဖြင့် အလုပ်၏ ရလဒ်များကို ထိခိုက်လိမ့်မည်။ အသင်းတော်၌ မည်သည့်ပြဿနာများ ပေါ်ပေါက်သည်ဖြစ်စေ၊ လူများကို သင် ဆက်၍ ဩဝါဒပေးပြီး အပြစ်တင်နေလျှင်၊ သင်သည် အစဉ် စိတ်တိုသည့်ပုံစံဖြင့် ပြုမူနေရုံသာရှိလျှင်၊ ဤသည်မှာ သင်၏ ဖောက်ပြန်ပျက်စီးသော စိတ်သဘောထားက သူ့ဘာသာသူ ထုတ်ဖော်ပြနေခြင်း ဖြစ်လေသည်။ သင်သည် သင်၏ ဖောက်ပြန်ပျက်စီးခြင်း၏ အကျည်းတန်သော မျက်နှာကို ပြသပြီးဖြစ်သည်။ သင်သည် အမြဲတမ်း အထက်စီးမှနေ၍ လူများကို ဤကဲ့သို့ ဩဝါဒပေးနေပါက၊ အချိန်ကြာလာသည်နှင့်အမျှ လူများသည် သင့်ထံမှ အသက်ပံ့ပိုးမှုကို လက်ခံရရှိနိုင်မည်မဟုတ်ပေ။ ၎င်းတို့သည် လက်တွေ့ကျသည့် မည်သည့်အရာကိုမျှ ရလိမ့်မည်မဟုတ်ပေ။ ထိုအစား သင်သည်အလွန်မုန်းတီးခြင်းနှင့် ရွံရှာခြင်းသာ ခံရလိမ့်မည်။ ထို့အပြင် ချင့်ချိန်နိုင်စွမ်း မရှိသောကြောင့် သင်၏ ဩဇာလွှမ်းမိုးခြင်းကို ခံခဲ့ရပြီးသည့်နောက်၊ အခြားသူများကို ထိုနည်းတူ ဩဝါဒပေးပြီး ပြုပြင်မည့် လူအချို့ရှိလိမ့်မည် ဖြစ်သည်။ ၎င်းတို့သည်လည်း ထိုနည်းတူ စိတ်ဆိုးပြီး ဒေါသထွက်ကြလိမ့်မည်။ သင်သည် လူများ၏ ပြဿနာများကို ဖြေရှင်းနိုင်လိမ့်မည် မဟုတ်ရုံသာမက၊ ၎င်းတို့၏ ဖောက်ပြန်ပျက်စီးသော စိတ်သဘောထားများကိုလည်း အားပေးမြှင့်တင်ပေးနေမိလိမ့်မည်။ ယင်းက ၎င်းတို့အား ပျက်စီးခြင်းဆီသို့ လမ်းကြောင်းပေါ် ဦးဆောင်နေခြင်း မဟုတ်လော။ ယင်းက ဆိုးယုတ်သည့် အပြုအမူတစ်ခု မဟုတ်သလော။ ခေါင်းဆောင်တစ်ဦးသည် သမ္မာတရားအကြောင်း မိတ်သဟာယပြုခြင်းနှင့် အသက်ကို ထောက်ပံ့ပေးခြင်းတို့အားဖြင့် အဓိက ဦးဆောင်သင့်သည်။ သင်သည် အစဉ်သဖြင့် အပေါ်စီးမှနေကာ အခြားသူများအား ဩဝါဒပေးလျှင်၊ ၎င်းတို့သည် သမ္မာတရားကို နားလည်နိုင်လိမ့်မည်လော။ သင်သည် အချိန်အတော်ကြာအောင် ဤနည်းလမ်းဖြင့် အလုပ်လုပ်လျှင် လူများက သင့်ကို အရှိအတိုင်း ရှင်းလင်းစွာ မြင်လာသည့်အခါ သင့်ကို ၎င်းတို့က စွန့်ပစ်လိမ့်မည်။ ဤသို့အလုပ်လုပ်ခြင်းအားဖြင့် လူများကို ဘုရားသခင်၏ ရှေ့မှောက်သို့ သင် ခေါ်ဆောင်နိုင်သလော။ သင် သေချာပေါက် မခေါ်ဆောင်နိုင်ပေ။ သင်လုပ်နိုင်သည့်အရာမှာ အသင်းတော်အလုပ်ကို ပျက်စီးအောင်လုပ်မိပြီး ဘုရားသခင် ရွေးချယ်ထားသော လူများကို သင့်အား ရွံရှာစက်ဆုပ်ပြီး စွန့်ပစ်ဖို့ ဖြစ်စေရုံသာ ရှိသည်။ အတိတ်တွင် ဤအကြောင်းရင်းအတွက် ဖယ်ရှားရှင်းလင်းခံခဲ့ရသည့် ခေါင်းဆောင်နှင့် အမှုဆောင်အချို့ ရှိသည်။ ၎င်းတို့သည် တကယ့် ပြဿနာများကို ဖြေရှင်းရန် သမ္မာတရားနှင့်ပတ်သက်၍ မိတ်သဟာယမပြုနိုင်ခဲ့ကြ၊ ဘုရားနှုတ်ကပတ်တော်များကို စားသောက်ရန် လူတို့ကို မဦးဆောင်နိုင်ခဲ့ကြ သို့မဟုတ် လူတို့အား မိမိတို့ကိုယ်ကို သိနားလည်ရန် မဦးဆောင်နိုင်ခဲ့ကြပေ။ ဤပဓာနကျသော အလုပ်တစ်ခုကိုမျှ ၎င်းတို့ မလုပ်ဆောင်ခဲ့ကြပေ။ ၎င်းတို့သည် မိမိတို့ကိုယ်ကို ထိပ်ပေါ်တင်ထားခြင်း၊ လူတို့ကို ဩဝါဒပေးခြင်းနှင့် အမိန့်များပေးခြင်းကိုသာ အာရုံစိုက်ကြသည်။ ဤအရာကို လုပ်ဆောင်ခြင်းအားဖြင့်၊ အသင်းတော်ခေါင်းဆောင်တစ်ဦး၏ အလုပ်ကို လုပ်ဆောင်နေခြင်းဖြစ်သည်ဟု တွေးထင်နေခဲ့ကြသည်။ အကျိုးဆက်အနေဖြင့်၊ ၎င်းတို့သည် အထက်က ထုတ်ပြန်သည့် အလုပ် အစီအစဉ်များကို သိခဲ့လျှင်ပင် ဆောင်ရွက်ခြင်းမရှိခဲ့ကြသကဲ့သို့ သတ်သတ်မှတ်မှတ်အလုပ်များကိုလည်း ကောင်းမွန်စွာ မလုပ်ဆောင်ခဲ့ကြပေ။ စကားလုံးများနှင့် အယူဝါဒများကို လေရှည်ခြင်းနှင့် ဆောင်ပုဒ်များကို ဟစ်ကြွေးခြင်းတို့အပြင် ၎င်းတို့ လုပ်ဆောင်ခဲ့သမျှမှာ မိမိတို့ကိုယ်ကို ထိပ်ပေါ်တင်ကာ လူတို့ကို ကြောင်းကျိုးမမြင်ဘဲ ဩဝါဒပေးပြီး ပြုပြင်ရန် ဖြစ်သည်။ ဤအရာက လူတိုင်းအား ဤခေါင်းဆောင်များနှင့် အမှုဆောင်များအပေါ် ကြောက်ရွံ့စေပြီး ရှောင်ရှားစေကာ လူတို့သည် ၎င်းတို့ထံ ပြဿနာများကို အစီရင်မခံဝံ့ကြချေ။ ဤသို့ ပြုမူဆောင်ရွက်ခြင်းအားဖြင့်၊ ခေါင်းဆောင်များနှင့် အမှုဆောင်များသည် မိမိတို့၏ အလုပ်ကို ချွတ်ချော်စေခဲ့ကြပြီး၊ လုံးဝ ရပ်တန့်သွားစေခဲ့ကြသည်။ ၎င်းတို့အနေဖြင့် စစ်မှန်သည့် မည်သည့် အလုပ်ကိုမျှ မလုပ်ဆောင်ခဲ့ကြောင်း သဘောပေါက်သွားကြသည်မှာ ဘုရားအိမ်တော်က ၎င်းတို့ကို ဖြုတ်ချခဲ့သည့်အချိန်တွင်သာ ဖြစ်သည်။ ၎င်းတို့အနေဖြင့် နောင်တများစွာ ခံစားခဲ့ရကောင်းခံစားခဲ့ရမည်ဖြစ်သော်လည်း၊ နောင်တများက အသုံးမဝင်ပေ။ ၎င်းတို့သည် ဖြုတ်ချကာ ဖယ်ရှားရှင်းလင်းခြင်း ခံခဲ့ကြရဆဲဖြစ်သည်။

ကောက်နုတ်ချက် (၇၁)

သင်တို့အားလုံးသည် သမ္မာတရားကို ရရှိရန် အားထုတ်လိုကြသည်။ အတိတ်တွင် ဘုရားသခင်၏ နှုတ်ကပတ်တော်များရှိ သမ္မာတရား ရှုထောင့်အမျိုးမျိုးကို သင်တို့ ရွေးချယ်ကောက်နုတ်ခဲ့သည့်အချိန်က သင်တို့ အားထုတ်ကြိုးပမ်းခဲ့ကြသည်။ အချို့က ဤအရာမှ အနည်းငယ် အကျိုးရရှိကြသည်။ အချို့မှာမူ စည်းမျဉ်းစည်းကမ်းများကို လိုက်နာရန်သာ နှစ်သက်ခဲ့ကြပြီး လမ်းလွဲသွားကြသည်။ ရလဒ်မှာမူ ထိုလူတို့သည် သမ္မာတရား၏ ရှုထောင့် တစ်ခုချင်းဆီကို ယူကာ ယင်းတို့ကို လိုက်နာရန် စည်းမျဉ်းစည်းကမ်းများ အဖြစ်ပြောင်းလဲခဲ့ကြသည်။ သင်တို့ သမ္မာတရားကို ဤသို့ ရွေးချယ်ကောက်နုတ်လျှင် သင်တို့သည် အခြားသူများ အသက်ရရှိရန် ကူညီခြင်း၊ သို့မဟုတ် သူတို့၏ စိတ်သဘောထားကို သမ္မာတရားအတွင်းမှ ပြောင်းလဲရန် ကြိုးစားနေခြင်း မဟုတ်။ ထိုအစား သင်တို့သည် သူတို့ကို သမ္မာတရားအတွင်းမှ သိမြင်မှု၊ သို့မဟုတ် အယူဝါဒအချို့ကို ပိုင်နိုင်အောင် လုပ်ဆောင်ပေးနေခြင်းသာ ဖြစ်သည်။ ယင်းမှာ သူတို့က ဘုရားအလုပ်၏ ရည်ရွယ်ချက်ကို နားလည်သည့်အလား ဖြစ်သော်လည်း အမှန်မှာမူ သူတို့သည် အချို့သော အယူဝါဒများနှင့် နှုတ်ကပတ်တော်များကိုသာ ကျွမ်းကျင်ပိုင်နိုင်ကြကာ သမ္မာတရားအတွင်း ပါဝင်သည့် အနက်အဓိပ္ပာယ်ကိုမူ နားမလည်ကြပေ။ ယင်းသည် ဓမ္မပညာ၊ သို့မဟုတ် သမ္မာကျမ်းစာကို သင်ယူခြင်းကဲ့သို့ပင် ဖြစ်သည်။ သမ္မာကျမ်းစာဆိုင်ရာ အချို့သော သိမြင်မှု တစ်စိတ်တစ်ဒေသနှင့် ဓမ္မပညာဆိုင်ရာ သဘောတရားအနည်းငယ်ကို အနှစ်ချုပ်ပြီးသည့်အချိန်တွင် သမ္မာကျမ်းစာဆိုင်ရာ သိမြင်မှုအချို့နှင့် သဘောတရားအချို့အပေါ် နားလည်မှုကိုသာ လူတို့ရကြသည်။ သူတို့သည် ထိုစကားလုံးများနှင့် အယူဝါဒများကို ပြောဆိုခြင်း၌သာ အကျွမ်းကျင်ဆုံးဖြစ်ပြီး စစ်မှန်သော အတွေ့အကြုံ မရှိချေ။ သူတို့၏ ဖောက်ပြန်ပျက်စီးသော စိတ်သဘောထားအပေါ် နားလည်မှုမရှိ။ ဘုရားသခင်၏ အလုပ်အပေါ်တွင် သာ၍ပင် နားလည်မှု မရှိချေ။ အဆုံးတွင် ဤလူတို့ ရရှိခဲ့သည်မှာ အယူဝါဒအနည်းငယ်နှင့် အချို့သော သိမြင်မှု တစ်စိတ်တစ်ဒေသသာ ဖြစ်သည်။ ယင်းတို့သည် စည်းမျဉ်းစည်းကမ်းအချို့သာ ဖြစ်သည်။ သူတို့သည် လက်တွေ့ကျကျ မည်သည့်အရာမျှ မရရှိပေ။ အကယ်၍ ဘုရားသခင်သည် အလုပ်အသစ်ကို လုပ်ဆောင်ပါက ထိုလူတို့သည် ယင်းကို လက်ခံကာ ကျိုးနွံနာခံနိုင်ကြမည်လော။ သင် ရွေးချယ်ကောက်နုတ်ထားသော သမ္မာတရားတို့နှင့် သင် လျော်ညီအောင် နေနိုင်မည်လော။ အကယ်၍ သင်သည် နားလည်မှုအချို့ ရှိနိုင်သလို ရှိလည်း ရှိသည် ဆိုပါက သင်ရွေးချယ်ကောက်နုတ်ထားသည့် အရာများသည် အတိုင်းအတာတစ်ခုအထိ လက်တွေ့ကျပေသည်။ အကယ်၍ နားလည်မှု မရှိနိုင်ပါက သင်ရွေးချယ်ကောက်နုတ်ထားသည့် အရာများမှာ စည်းမျဉ်းစည်းကမ်းများသာ ဖြစ်၍ တန်ဖိုးမရှိပါ။ သို့ဆိုလျှင် သမ္မာတရားကို ဤနည်းဖြင့် ရွေးချယ်ကောက်နုတ်ခြင်းသည် သင့်လျော်သလော။ ယင်းက လူတို့ သမ္မာတရားကို နားလည်စေရန် အထောက်အကူပြုနိုင်သလော။ အကျိုးသက်ရောက်မှု တစ်စုံတစ်ရာ မရှိပါက ယင်းကို လုပ်ဆောင်စရာ အကြောင်း လုံးဝမရှိပေ။ ယင်းသည် လူတို့ကို ဓမ္မပညာအား သင်ယူစေရန်သာ ဖြစ်သည်။ ယင်းသည် သူတို့ကို ဘုရားသခင်၏ နှုတ်ကပတ်တော်များနှင့် သမ္မာတရားတို့ကို တွေ့ကြုံခံစားစေရန် မဟုတ်ပေ။ ဤအကြောင်းကြောင့် ဘုရားသခင်အိမ်တော်သည် စာအုပ်များကို တည်းဖြတ်ပြင်ဆင်သည့်အခါတွင် စည်းမျဉ်းများ ရှိရမည်။ ယင်းတို့သည် လူတို့ သမ္မာတရားကို အလွယ်တကူနားလည်နိုင်စေရန်၊ ဝင်ရောက်နိုင်မည့် လမ်းကြောင်းတစ်ခု ရရှိနိုင်ရန်၊ သူတို့၏ စိတ်နှလုံးတွင် အလင်းရောက်နိုင်စေရန် အထောက်အကူပေးနိုင်ရမည်။ ဤသည်က သမ္မာတရား စစ်မှန်မှုကို ဝင်ရောက်ရန် လွယ်ကူစေသည်။ သင်သည် ဘာသာရေးတွင် သမ္မာကျမ်းစာနှင့် ဓမ္မပညာဆိုင်ရာ အသိပညာများကို စနစ်ကျကျ နည်းလမ်းဖြင့် လေ့လာသောသူများကဲ့သို့ ဖြစ်၍ မရပေ။ ယင်းသည် လူတို့ကို သမ္မာကျမ်းစာဆိုင်ရာ ဗဟုသုတများ၊ ဘာသာရေး ထုံးတမ်းများနှင့် စည်းမျဉ်းစည်းကမ်းများဆီသို့သာ ဦးတည်ပေးကာ သူတို့ကို ကန့်သတ်ချုပ်နှောင်ထားပေလိမ့်မည်။ ယင်းသည် လူတို့ကို သမ္မာတရားနှင့် ဘုရားသခင်၏ ရည်ရွယ်ချက်များကို နားလည်စေရန် ဘုရားသခင်၏ ရှေ့မှောက်သို့ ဆောင်ကြဉ်းနိုင်စွမ်းမရှိ။ မေးခွန်းများ တစ်ခုပြီးတစ်ခု မေးမြန်းကာ ထိုမေးခွန်းများကို ဖြေခြင်းအားဖြင့်ဖြစ်စေ၊ အဓိကကျသောအချက်တို့ကို ကောက်နုတ်ကာ သမ္မာတရားကို စာကြောင်းအနည်းငယ်ဖြင့် အနှစ်ချုပ်ခြင်းနှင့် ရွေးချယ်ကောက်နုတ်ခြင်းအားဖြင့်ဖြစ်စေ ဤအကြောင်းအရာများသည် သူ့ဘာသာ ထင်ရှားလာကာ သင်၏ညီအစ်ကို မောင်နှမများ အလွယ်တကူ နားလည်အောင်လုပ်ပေးနိုင်သည်ဟု သင်တွေးထင်သည်။ သင်က ယင်းမှာ ကောင်းမွန်သော ချဉ်းကပ်နည်းဟု တွေးထင်သည်။ သို့သော် လူတို့သည် ယင်းကို ဖတ်ပြီးပါက သမ္မာတရားအတွင်း ပါဝင်သည့် အဓိပ္ပာယ်ကို နားလည်လိမ့်မည်မဟုတ်။ သူတို့သည် ယင်းကို လက်တွေ့အရှိတရားနှင့် မည်သည့်အခါမျှ ဆက်စပ်နိုင်လိမ့်မည် မဟုတ်။ သူတို့ ကျွမ်းကျင်ပိုင်နိုင်သွားသည့်အရာမှာ စကားအချို့နှင့် အယူဝါဒအချို့သာ ဖြစ်သည်။ ဤအကြောင်းကြောင့် အဆိုပါအရာများကို မလုပ်ဆောင်ခြင်းသည် လုပ်ဆောင်ခြင်းထက် သာ၍ ကောင်းမွန်လေသည်။ ဤအရာများကို လုပ်ဆောင်ခြင်းသည် လူတို့ကို အသိပညာကို နားလည်ပြီး ကျွမ်းကျင်အောင် ဦးဆောင်ပေးသည့် နည်းလမ်းတစ်ခုဖြစ်သည်။ သင်ကလူများကို အယူဝါဒနှင့် ဘာသာတရားထဲသို့ လမ်းညွှန်ပြသပေးကာ ၎င်းတို့ကို ဘာသာရေး အယူဝါဒများ၏ ဆက်စပ်အခြေအနေတွင် ဘုရားသခင်ကို ယုံကြည်ကာ နောက်လိုက်စေသည်။ ဤသည်ကား ဘုရားသခင်အပေါ် မိမိတို့၏ ယုံကြည်မှုတွင် လျှောက်စေရန် ရှင်ပေါလုက လူတို့ကို ဦးဆောင်ခဲ့သည့် လမ်းကြောင်းပင် မဟုတ်သလော။ ဝိညာဉ်ရေးရာ အယူဝါဒကို နားလည်ရန် အထူးသဖြင့် အရေးကြီးသည်ဟု သင်တို့ကထင်ကြသည်။ သို့သော် ဘုရားသခင်၏ နှုတ်ကပတ်တော်များကို နားလည်ရန်ကိုမူ အရေးကြီးသည်ဟု မထင်ကြ။ ဤသည်ကား ကြီးစွာသော အမှားပေတည်း။ ဘုရားသခင်၏ နှုတ်ကပတ်တော် မည်မျှကို အလွတ်မှတ်သားနိုင်သည်၊ အယူဝါဒမည်မျှအကြောင်းကို ပြောပြနိုင်သည်၊ ပြဋ္ဌာန်းထားသော ဝိညာဉ်ရေးရာ လုပ်နည်းကိုင်နည်း မည်မျှရှာနိုင်သည်တို့ကို အာရုံစူးစိုက်ကြသူတို့ အများအပြားရှိသည်။ ဤအကြောင်းကြောင့် သင်တို့သည် လူတိုင်းက တစ်သဝေမတိမ်းသော စကားကို ပြောစေရန်၊ တူညီသော အယူဝါဒများကို ရွတ်ဆိုစေရန်၊ တူညီသော သိမြင်မှုကို ပိုင်ဆိုင်စေရန်နှင့် တူညီသော စည်းမျဉ်းစည်းကမ်းကို လိုက်နာစေရန် သမ္မာတရား၏ ရှုထောင့်အားလုံးကို သင်တို့ အစဉ်အမြဲ စနစ်ကျကျ ရွေးချယ်ကောက်နုတ်ခြင်း ဖြစ်သည်။ ဤသည်ကား သင်တို့၏ ပန်းတိုင်ပင်။ ဤသည်က သင်တို့သည် လူအများကို သမ္မာတရားကို ပိုမိုနားလည်အောင် ကူညီရန် လုပ်ဆောင်သည်ဟု ထင်ရသော်လည်း သင်တို့သည် ဘုရားနှုတ်ကပတ်တော်များနှင့်ပတ်သက်သည့် အယူဝါဒဆိုင်ရာ စည်းမျဉ်းစည်းကမ်းများဆီသို့ လူအများကို ဦးဆောင်နေကြောင်းနှင့် သူတို့သည် ဘုရားနှုတ်ကပတ်တော်များ၏ သမ္မာတရား စစ်မှန်မှုမှ ဝေးသည်ထက် ဝေးစွာ လမ်းလွဲသွားမည်သာ ဖြစ်ကြောင်းကို သင်တို့ မသိချေ။ သမ္မာတရားကို နားလည်စေရန် လူအများအား အမှန်တကယ် ကူညီဖို့ ဘုရားသခင်၏ နှုတ်ကပတ်တော်များ ဖတ်ရှုခြင်းကို လက်တွေ့အရှိတရားဖြင့်လည်းကောင်း၊ လူတို့၏ ဖောက်ပြန်ပျက်စီးသော အခြေအနေတို့ဖြင့်လည်းကောင်း ပေါင်းစပ်ရလိမ့်မည်။ သင့်ကိုယ်၌တွင် ရှိသည့် ပြဿနာများကို ဆင်ခြင်သုံးသပ်ကာ နားလည်ရမည်။ ထို့ပြင် သင်ထုတ်ဖော်သည့် ဖောက်ပြန်ပျက်စီးသော စိတ်သဘောထားကို ဆင်ခြင်သုံးသပ်ရမည်။ ထို့နောက် ဘုရားသခင်၏ နှုတ်ကပတ်တော်များတွင် သမ္မာတရားကို ရှာဖွေခြင်းအားဖြင့် ယင်းတို့ကို သင်ပြုပြင်ရမည်။ ဤကား လူတို့၏ တကယ့် ပြဿနာများကို ဖြေရှင်းရန်နှင့် သူတို့ကို သမ္မာတရားကို နားလည်စေပြီး လက်တွေ့အရှိတရားကို ဝင်ရောက်စေရန် တစ်ခုတည်းသော နည်းလမ်းဖြစ်သည်။ ဤရလဒ်ကို ရရှိခြင်းဖြင့်သာ လူအများကို သင်သည် ဘုရားသခင်ရှေ့မှောက်သို့ အမှန်တကယ် ဆောင်ကြဉ်းမည်ဖြစ်သည်။ အကယ်၍ သင်ပြောဆိုသမျှက ဝိညာဉ်ရေးရာသဘောတရား၊ အယူဝါဒနှင့် စည်းမျဉ်းစည်းကမ်းများ အကြောင်းချည်းသာဆိုပါက၊ အကယ်၍ သင်အာရုံစူးစိုက်သည့်အရာမှာ လူတို့တွင် ကောင်းမွန်သော အမူအကျင့် ရှိကြောင်း သေချာစေရန်သာ ဖြစ်ပါက၊ အကယ်၍ သင်စွမ်းဆောင်ရရှိနိုင်သည်က လူတို့ကို တစ်ပုံစံတည်း ပြောဆိုရန်နှင့် တူညီသော စည်းမျဉ်းစည်းကမ်းတို့ကို လိုက်နာရန်သာ ဖြစ်ပြီး သူတို့ နောင်တရနိုင်ပြီး ပြောင်းလဲနိုင်စေရန်အတွက် သူတို့ကိုသူတို့ ပို၍ နားလည်အောင် လုပ်ဆောင်နိုင်ဖို့ မဆိုထားနှင့်၊ သင်သည် သူတို့ကို သမ္မာတရားကို နားလည်စေရန် မဦးဆောင်နိုင်ပါက သင်နားလည်ထားသည်မှာ စကားများနှင့် အယူဝါဒများသာဖြစ်ပြီး သင်သည် သမ္မာတရားစစ်မှန်မှုတစ်စက်မျှ မရှိ။ ဘုရားသခင်ကို ဤကဲ့သို့နည်းလမ်းဖြင့် ယုံကြည်ခြင်းဖြင့် အဆုံးတွင် သင်သည် သမ္မာတရားကို မရနိုင်ရုံသာမက သင်သည် မိမိကိုယ်ကို ဆီးတားကာ ပိတ်ပင်မိလိမ့်မည်။ သင်သည် မည်သည့်အရာမျှ ရရှိနိုင်လိမ့်မည် မဟုတ်ပေ။

ဘုရားသခင် ပြောဆိုသည့် ပုံစံအချို့ကို သင်တို့ သတိထားမိသလော။ လူအချို့က ဤသို့ဖော်ညွှန်းကြသည်။ ဘုရားသခင်ထံမှ အကျယ်တဝင့် ဟောပြောချက်တိုင်းရှိ အကြောင်းအရာသည် ဘက်ပေါင်းစုံသည်။ အပိုဒ်တိုင်း ဝါကျတိုင်း၏ အဓိပ္ပာယ်သည် ခြားနားသည်။ ယင်းသည် လူတစ်ယောက်အတွက် မှတ်မိရန်မလွယ်ကူသကဲ့သို့ လူတို့ နားလည်ရန်လည်း မလွယ်ကူပေ။ လူတို့သည် အပိုဒ်တိုင်း၏ အဓိက ဆိုလိုရင်းကို အနှစ်ချုပ်လိုပါက မလုပ်နိုင်ဘဲ ရှိလိမ့်မည်။ အစွမ်းအစညံ့ဖျင်းသူတို့မှာ ဘုရားသခင်၏ နှုတ်ကပတ်တော်များကို နားမလည်နိုင်။ မည်သို့ပင် မိတ်သဟာယဖွဲ့ပေးစေကာမူ သူတို့သည် သမ္မာတရားကို နားလည်နိုင်စွမ်း ရှိဦးမည်မဟုတ်။ ဘုရားသခင်၏ နှုတ်ကပတ်တော်များသည် ဝတ္ထု၊ စကားပြေ သို့မဟုတ် စာပေလက်ရာများ မဟုတ်။ ယင်းတို့သည် သမ္မာတရားဖြစ်သည်။ လူသားကို အသက်‌ ထောက်ပံ့ပေးသော ဘာသာစကားဖြစ်သည်။ တွေးတောကြံဆရုံမျှဖြင့် အဆိုပါနှုတ်ကပတ်တော်များကို လူတို့နားမလည်နိုင်သကဲ့သို့ အားထုတ်မှု အနည်းငယ် ပိုသုံးစွဲရုံမျှဖြင့်လည်း ယင်းတို့အတွင်းရှိ ပုံစံများကို လူတို့ အနှစ်မချုပ်နိုင်။ ထိုအကြောင်းကြောင့် သင်သည် သမ္မာတရား၏ မည်သည့်ရှုထောင့်နှင့်ပတ်သက်၍ သိမြင်မှု အနည်းငယ် ရှိပါစေ၊ တစ်စုံတစ်ခုအကြောင်းကို ရှင်းရှင်းလင်းလင်း ပြောပြနိုင်ပါစေ သင်နားလည်သည်မှာ တစ်စိတ်တစ်ပိုင်းမျှသော သိမြင်မှုသာ ဖြစ်သဖြင့် သင် မဝါကြွားနိုင်ပေ။ ယင်းသည် အပေါ်ယံ အပယိကသာ ဖြစ်၏။ သမုဒ္ဒရာကြီးထဲသို့ ကျသွားသည့် ရေစက် တစ်ပေါက်မျှသာဖြစ်သည်။ ဘုရားသခင်၏ စစ်မှန်သော ရည်ရွယ်ချက်ကို နားလည်နိုင်ရန် လုံးဝဥဿုံ စံမမီချေ။ ဘုရားသခင်၏ အကျယ်တဝင့် ဟောပြောချက်တိုင်းတွင် သမ္မာတရား၏ ရှုထောင့်ပေါင်းစုံ ပါရှိသည်။ ဥပမာ အကျယ်တဝင့် ဟောပြောချက်တစ်ခုတွင် ဘုရားသခင် လူ့ဇာတိခံယူမှု၏ နက်နဲမှုများအကြောင်းကို ပြောလေသည်။ ယင်းတွင် လူ့ဇာတိ ခံယူခြင်း၏ အရေးပါမှု၊ လူ့ဇာတိ ခံယူခြင်းဖြင့် ပြီးမြောက်သော အလုပ်များနှင့် လူတို့ ဘုရားသခင်ကို အဘယ်သို့ ယုံကြည်သင့်ကြောင်းတို့ ပါဝင်သည်။ လူတို့ ဘုရားသခင်ကို မည်သို့သိကျွမ်းသင့်ကာ ချစ်မြတ်နိုးသင့်ကြောင်းလည်း ပါဝင်ကောင်း ပါဝင်နိုင်သည်။ ယင်းသည် သမ္မာတရား၏ ရှုထောင့်အမြောက်အမြားကို လွှမ်းခြုံထားသည်။ အကယ်၍ သင်တွေးထင်ထားသကဲ့သို့ လူ့ဇာတိခံယူခြင်းသည် ဝါကျအချို့ဖြင့် အတိုဆုံးနှင့် အရှင်းဆုံးဖော်ပြ၍ရသည့် အဓိပ္ပာယ် အနည်းငယ်သာရှိလျှင် လူသားတို့သည် အဘယ်ကြောင့် ဘုရားသခင်နှင့် ပတ်သတ်၍ အယူအဆများ စိတ်ကူးများ ရှိနေရသနည်း။ လူ့ဇာတိခံယူခြင်းအမှုသည် လူတို့အပေါ် မည်သည့် အကျိုးသက်ရောက်မှုများရရှိစေရန် ရည်ရွယ်သနည်း။ ယင်းသည် လူသားတို့ကို ဘုရားသခင်၏ နှုတ်ကပတ်တော်များကို ကြားစေရန်နှင့် ဘုရားသခင်ထံ ပြန်လာစေနိုင်ရန် ထောက်ကူပေးသည်။ ယင်းသည် လူသားနှင့် ထိတွေ့ဆက်ဆံရန်၊ လူသားတို့ကို တိုက်ရိုက် ကယ်တင်ရန်နှင့် လူသားတို့ ဘုရားသခင်ကို သိကျွမ်းနိုင်စေရန် ဖြစ်သည်။ ဘုရားသခင်ကို သိကျွမ်းလာပြီးသည့်နောက်တွင် လူတို့သည် သဘာဝအလျောက် ဘုရားသခင်ကို ကြောက်ရွံ့သော စိတ်နှလုံးတစ်ခု ဖြစ်တည်လာကာ ၎င်းတို့အတွက် ဘုရားသခင်ထံသို့ ကျိုးနွံနာခံရန် လွယ်ကူလာစေသည်။ ထိုအကြောင်းကြောင့် ဘုရားသခင်၏ နှုတ်ကပတ်တော်၏၊ သို့မဟုတ် သမ္မာတရား၏ မည်သည့်ရှုထောင့်မျှ သင်စိတ်ကူးသလောက် မရိုးရှင်းပေ။ အကယ်၍ သင်သည် ဘုရားသခင်၏ နှုတ်ကပတ်တော်များ၊ ဘုရားသခင်နှင့်သက်ဆိုင်သော ဘာသာစကားတို့ကို ရိုးရှင်းသည်ဟု ရှုမြင်လေလျှင်၊ ဘုရားသခင်၏ နှုတ်ကပတ်တော် ကျမ်းတစ်ပိုဒ်မျှဖြင့် မည်သည့် ပြဿနာကိုမဆို‌ ဖြေရှင်းနိုင်သည်ဟု ယုံကြည်လေလျှင် သင်သည် သမ္မာတရားကို အလုံးစုံ နားမလည်နိုင်ချေ။ သင်၏ နားလည်မှုများသည် သမ္မာတရားနှင့် ကိုက်ညီနေလျှင်ပင် ယင်းမှာ တစ်ဖက်သတ်ပင် ဖြစ်နေသေးသည်။ ဘုရားသခင်၏ အကျယ်တဝင့် ဟောပြောချက်တိုင်းသည် ဘက်စုံသော ရှုထောင့်များမှ ပြောဆိုထားသည်။ လူသားတို့သည် ဘုရားသခင်၏ နှုတ်ကပတ်တော်များကို အနှစ်ချုပ်သည်ဖြစ်စေ ရွေးချယ်ကောက်နုတ်သည်ဖြစ်စေ လုပ်၍မရနိုင်။ ရွေးချယ်ကောက်နုတ်ပြီးပါက ဘုရားနှုတ်ကပတ်တော် တစ်ပိုဒ်သည် အမှုကိစ္စတစ်ခုအကြောင်းကိုသာ ညွှန်းဆိုသည်ဟု သင်တို့ တွေးထင်ကြသည်။ အမှန်မှာမူ ယင်းအပိုဒ်သည် ပြဿနာအချို့ကို ဖြေရှင်းနိုင်သည်။ သမ္မာတရား၏ ရှုထောင့်အားလုံးသည် စစ်မှန်မှု မြောက်မြားစွာ ပါဝင်သဖြင့် ယင်းကို သင်သည် အတိုဆုံးနှင့် အရှင်းဆုံး ဖော်ပြ၍မရနိုင်ပေ၊ သို့မဟုတ် ဘောင်ခတ်၍ မရနိုင်‌ပေ။ သမ္မာတရားသည် အသက်ဖြစ်ကြောင်း၊ ယင်းကို လူတို့ ပျော်မွေ့နိုင်ကြောင်း၊ ယင်းသည် သက်တမ်းအချို့၊ သို့မဟုတ် နှစ်ရာချီကြာပြီးနောက်တွင်ပင် လူတို့ အပြည့်အဝ တွေ့ကြုံခံစား၍ရနိုင်သည့်အရာတစ်ခု မဟုတ်ကြောင်း အဘယ်ကြောင့် ဆိုထားသနည်း။ အကယ်၍ သင်သည် သမ္မာတရား၏ ရှုထောင့်တစ်ခု၊ သို့မဟုတ် ဘုရားသခင် နှုတ်ကပတ်တော်၏ စာတစ်ပိုဒ်ကို ရွေးချယ်ကောက်နုတ်လိုက်ပါက သင်ရွေးချယ်ကောက်နုတ်လိုက်သော စာပိုဒ်သည် ပြဋ္ဌာန်းထားသော လုပ်နည်းကိုင်နည်းတစ်ခု၊ စည်းမျဉ်းစည်းကမ်းတစ်ခု၊ အယူဝါဒတစ်ခု ဖြစ်သွားကာ သမ္မာတရား မဟုတ်တော့ပေ။ ယင်းသည် စာလုံးတစ်လုံးပင် မပြောင်းလဲထားသည့် ဘုရားသခင်၏ မူလနှုတ်ကပတ်တော်ဖြစ်သည်ဆိုလျှင်ပင် သင်က ဤနည်းအားဖြင့် ရွေးချယ်ကောက်နုတ်ကာ စီစဉ်လိုက်ပါက ယင်းတို့သည် အယူအဆဆိုင်ရာ စကားလုံးများဖြစ်သွားပြီး သမ္မာတရား မဟုတ်တော့ချေ။ ယင်းမှာ အဘယ်ကြောင့်နည်း။ ယင်းမှာ သင်သည် လူတို့အား လမ်းလွဲချော်စေကာ အယူဝါဒများထံသို့ ဦးဆောင်သွားပြီး ပြဿနာများကို သင်၏ အယူဝါဒအတိုင်း တွေးတော၊ စိတ်ကူး၊ ဆင်ခြင်စေပြီး ဘုရားသခင်၏ နှုတ်ကပတ်တော်များကို ဖတ်ရှုစေမည် ဖြစ်သောကြောင့်တည်း။ အဖန်ဖန် ဖတ်ရှုပြီးပါက လူတို့သည် အဆိုပါစာပိုဒ်ရှိ အယူဝါဒတစ်ခုတည်းကို နားလည်ကာ စည်းမျဉ်းစည်းကမ်းတစ်ခုတည်းကိုသာ မြင်တော့မည်။ သမ္မာတရားစစ်မှန်မှု ဖြစ်သော ရှုထောင့်ကို မြင်ရန်ကား ပျက်ကွက်ပေမည်။ အဆုံးတွင် သင်သည် အယူဝါဒများကို နားလည်ရန်နှင့် စည်းမျဉ်းစည်းကမ်းများကို လိုက်နာရန် လမ်းကြောင်းပေါ်သို့ လူတို့ကို ဦးဆောင်သွားလိမ့်မည်။ ထိုလူတို့သည် ဘုရားသခင်၏ နှုတ်ကပတ်တော်များကို မည်သို့ တွေ့ကြုံခံစားရမည်ကို သိမည်မဟုတ်။ သူတို့သည် အယူဝါဒများကိုသာ နားလည်ကာ အယူဝါဒများကိုသာ ဆွေးနွေးကြလိမ့်မည်။ သို့သော် သမ္မာတရားကို နားလည်လိမ့်မည်မဟုတ်၊ သို့မဟုတ် ဘုရားသခင်ကို သိကျွမ်းလိမ့်မည်မဟုတ်။ သူတို့၏ နှုတ်မှ ထွက်သည့်အရာများမှာ နာပျော်ဖွယ်ကောင်းပြီး မှန်ကန်သော အယူဝါဒများသာဖြစ်လိမ့်မည်။ သို့သော် သူတို့တွင် စစ်မှန်မှု အနည်းငယ်မျှပင် ရှိလိမ့်မည်မဟုတ်။ သူတို့ကိုယ်၌တွင် အလားအလာရှိသော လမ်းကြောင်းလည်း ရှိလိမ့်မည်မဟုတ်။ ယင်းကဲ့သို့ ခေါင်းဆောင်မှုမျိုးသည် လူသားတို့ကို အမှန်တကယ်ပင် ကြီးစွာ ထိခိုက်နစ်နာစေသည်။ 

ဘုရားသခင်ကို လူ၏အစေခံခြင်းတွင် မပြုအပ်ဟု တားမြစ်ထားသော အကြီးမားဆုံးအရာမှာ မည်သည့်အရာ ဖြစ်သည်ကို သင်တို့သိသလော။ ခေါင်းဆောင်များနှင့် အမှုဆောင်အချို့တို့သည် အမြဲတစေ ကွဲပြားခြားနားဖို့၊ ကျန်သည့် လူများထက် သာလွန်ဖို့၊ ကြွားဝါဖို့နှင့် ၎င်းတို့သည် မည်မျှအမှန်တကယ် စွမ်းဆောင်နိုင်ကြောင်းကို ဘုရားသခင် မြင်စေရန်အလို့ငှာ လှည့်ကွက်အသစ်အချို့ကို ရှာဖွေဖို့ အစဉ် ကြိုးစားကြသည်။ သို့သော် ၎င်းတို့သည် သမ္မာတရားကို နားလည်ခြင်းနှင့် ဘုရားသခင်၏ နှုတ်ကပတ်တော်၏ လက်တွေ့အရှိတရားထဲ ဝင်ရောက်ခြင်းအပေါ် အာရုံမစိုက်ကြချေ။ ဤသည်မှာ ပြုမူလုပ်ဆောင်ဖို့ အမိုက်မဲဆုံး နည်းလမ်းဖြစ်သည်။ ဤသည်မှာ မာနထောင်လွှားသော စိတ်သဘောထားကို ထုတ်ဖော်ခြင်း အတိအကျပင် မဟုတ်သလော။ အချို့က “အကယ်၍ ကျွန်ုပ် ဤအရာကို လုပ်ဆောင်ပါက ဘုရားခင်ကို ပျော်ရွှင်စေမည်မှာ သေချာသည်။ သူက ကြိုက်လိမ့်မည်။ ဤတစ်ကြိမ်တွင် ဘုရားသခင်ကို ကျွန်ုပ်ပြသမည်။ ကျွန်ုပ်သူ့ကို ကောင်းမွန်သော အံ့ဩဖွယ်ရာတစ်ခုပေးမည်” ဟုပင် ဆိုကြသည်။ “ကောင်းမွန်သော အံ့ဩဖွယ်ရာ” သည်ကား အရေးမပါ။ ရလဒ်သည်ကား အဘယ်နည်း။ ထိုသူတို့ လုပ်ဆောင်သည့် အရာများကို လွန်စွာ အဓိပ္ပာယ်မဲ့သည်ဟု လူတို့မြင်ကြသည်။ ဘုရားအိမ်တော်၏ အလုပ်ကို ၎င်းတို့က အကျိုးမရှိစေရုံသာမက ၎င်းတို့သည် ငွေကို အလဟဿ ဖြစ်စေသည်။ ၎င်းတို့သည် ဘုရားသခင်၏ ပူဇော်သက္ကာရများကို ဆုံးရှုံးမှုများ ဖြစ်စေသည်။ ဘုရားသခင်၏ ပူဇော်သက္ကာရများသည် သင် အလိုရှိသလို အသုံးချရန် မဟုတ်။ ဘုရားသခင်အတွက် ပူဇော်သက္ကာရများကို ဖြုန်းတီးပစ်ခြင်းသည် အပြစ်ဖြစ်သည်။ ထိုသူတို့သည် အဆုံးတွင် ဘုရားသခင်၏ စိတ်သဘောထားကို ပုန်ကန်ပြစ်မှားကြသည်။ သန့်ရှင်းသော ဝိညာဉ်တော်သည် သူတို့ထံတွင် အလုပ်မလုပ်တော့ချေ။ ထို့အပြင် သူတို့သည် ဖယ်ရှားရှင်းလင်းခြင်းခံရသည်။ သို့ဖြစ်၍ မည်သည့်အခါမျှ သင်လုပ်ချင်သည့်အရာကို စိတ်မြန်လက်မြန် မလုပ်လေနှင့်။ အကျိုးဆက်ကို သင်အဘယ်နည်းဖြင့် မစဉ်းစားဘဲ နေနိုင်သနည်း။ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားမိပြီး သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ကာ တစ်ဆက်တည်းတွင် ဖယ်ရှားရှင်းလင်းခြင်းခံရလေလျှင် သင့်အတွက် ပြောစရာ ကျန်တော့မည်မဟုတ်။ သင်၏ ရည်ရွယ်ချက်သည် မည်သို့ပင်ဖြစ်စေ၊ တမင်လုပ်သည် ဖြစ်စေ၊ မလုပ်သည်ဖြစ်စေ ဘုရားသခင်၏ စိတ်သဘောထားနှင့် ဘုရားသခင်၏ ရည်ရွယ်ချက်များကို နားမလည်ပါက သင်သည် သူ့ကို အလွယ်တကူပင် ပုန်ကန်ပြစ်မှားမိကာ သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်မိရန် လွယ်ကူလိမ့်မည်။ ယင်းသည် လူတိုင်း သတိရှိနေသင့်သည့်အရာပင် ဖြစ်သည်။ သင်သည် ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်သည်နှင့်၊ သို့မဟုတ် သူ၏ စိတ်သဘောထားကို ပုန်ကန်ပြစ်မှားလိုက်သည်နှင့် ယင်းသည် အလွန်အမင်းပင် ပြင်းထန်လေးနက်ပါက သင်က ရည်ရွယ်ချက်ရှိရှိ လုပ်လိုက်ခြင်း ဟုတ်မဟုတ်ကို သူထည့်တွက်စဉ်းစားမည်မဟုတ်။ ယင်းမှာ သင် ရှင်းရှင်းလင်းလင်း မြင်သင့်သည့် ကိစ္စရပ်ပင်ဖြစ်သည်။ သင်က ဤပြဿနာကို နားမလည်နိုင်ပါက သင်သည် ပြဿနာများ ပေါ်ပေါက်လာရန် သေချာနေပေပြီ။ ဘုရားသခင်ကို အစေခံရာတွင်၊ လူတို့သည် ကြီးမားသော ခြေလှမ်းများ လှမ်းလိုကြသည်၊ ကြီးမားသော အရာများ လုပ်ဆောင်လိုကြသည်၊ ကြီးမြတ်သော စကားများ ပြောဆိုလိုကြသည်၊ ကြီးမြတ်သော အလုပ်များ ဆောင်ရွက်လိုကြသည်၊ ကြီးမားသော အစည်းအဝေးများ ကျင်းပပြီး ကြီးမြတ်သော ခေါင်းဆောင်များ ဖြစ်လိုကြလေ၏။ ထိုသို့သော ကြီးကျယ်ခမ်းနားသည့် ရည်မှန်းချက်များ သင်၌ အမြဲရှိလျှင် ဘုရားသခင်၏ စီမံအုပ်ချုပ်ရေးဆိုင်ရာ အမိန့်များကို သင် ချိုးဖောက်လိမ့်မည်။ ဤအရာကို လုပ်ဆောင်သည့် လူများသည် မြန်မြန်ဆန်ဆန် သေဆုံးကြလိမ့်မည်။ အကယ်၍ သင်သည် ဘုရားသခင်ကို အစေခံရာ၌ လိမ္မာခြင်း၊ ဘုရားတရားကိုင်းရှိုင်းခြင်း မရှိပါက၊ သို့မဟုတ် နှိုင်းချင့်မျှော်ခေါ်ခြင်း မရှိပါက သင်သည် ဘုရားသခင်၏ စိတ်သဘောထားကို အနှေးနှင့်အမြန် ပုန်ကန်ပြစ်မှားမိလိမ့်မည်။ သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားပါက၊ သူ၏ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ပါက၊ ဤသို့ဖြင့် ဘုရားသခင်အပေါ် အပြစ်ပြုမိပါက ဤအရာကို သင်လုပ်ရသည့် အကြောင်းအရင်းကိုဖြစ်စေ၊ သင်၏ ရည်ရွယ်ချက်ကိုဖြစ်စေ သူကြည့်မည်မဟုတ်။ သို့ဆိုလျှင် ဘုရားသခင်က အကျိုးအကြောင်း ဆီလျော်ခြင်းမရှိဟု သင်တို့ ထင်သလော။ သူသည် လူသားတို့အပေါ် မစာနာခြင်း ဖြစ်သလော။ (မဟုတ်ပါ။) အဘယ်ကြောင့် မဟုတ်သနည်း။ သင်သည် မကန်း၊ သို့မဟုတ် မပင်းသကဲ့သို့ မရူးမိုက်သောကြောင့်ပင်။ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များသည် ရှင်းလင်းကာ ထင်ရှားမြင်သာပေသည်။ သင်သည် ယင်းတို့ကို မြင်နိုင် ကြားနိုင်သည်။ သင်က ယင်းတို့ကို ချိုးဖောက်နေသေးပါက သင်အဘယ်သော ဆင်ခြေများ ရှိနိုင်မည်နည်း။ သင်က မည်သည့်ရည်ရွယ်ချက်မျှ မထားရှိစေကာမူ ဘုရားသခင်ကို ပုန်ကန်စော်ကားပါက အချိန်ကျလာလျှင် သင်သည် ဖျက်ဆီးခံရခြင်း၊ အပြစ်ပေးခံရခြင်းတို့နှင့် ရင်ဆိုင်ရပေမည်။ သင့် အခြေအနေက မည်သို့ရှိခဲ့သည်မှာ အရေးပင်ပါသလော။ စာတန်၏ သဘာဝနှင့် လူများသည် ဘုရားသခင်၏ စိတ်သဘောထားကို သဘာဝအလျှောက်ပင် ပုန်ကန်ပြစ်မှားနိုင်သည်။ ဘုရားသခင်၏ စီမံအုပ်ချုပ်ရေး အမိန့်များကို ချိုးဖောက်ရန်၊ သို့မဟုတ် ဘုရားသခင်၏ စိတ်သဘောထားကို ပုန်ကန်ပြစ်မှားရန် မည်သူမျှ ဓားထောက်စေခိုင်းခြင်း မခံရပေ။ ဤကိစ္စရပ်မှာ တကယ်ကို မဖြစ်လာနိုင်ချေ။ ထိုအစား ယင်းသည် လူ့သဘာဝက ဆုံးဖြတ်သတ်မှတ်သော အရာတစ်ခုဖြစ်သည်။ “ဘုရားသခင်၏ စိတ်သဘောထားသည် ပုန်ကန်ပြစ်မှားရန်မဟုတ်” ဟူသည့် အဆိုပါဖော်ပြချက်အတွင်းတွင်ပင် အဓိပ္ပာယ် ပါရှိနေသည်။ သို့သော် ဘုရားသခင်သည် လူတို့ကို သူတို့၏ အခြေအနေနှင့် နောက်ခံ အကြောင်းအရာအရ အပြစ်ပေးသည်။ ဘုရားသခင်ကို သူမှန်း မသိပါဘဲ ပုန်ကန်ပြစ်မှားခြင်းသည် အခြေအနေအမျိုးအစားတစ်ရပ်ဖြစ်ပြီး ဘုရားသခင်ကို သူမှန်း ရှင်းရှင်းလင်းလင်း သိကျွမ်းပါလျက် ပုန်ကန်ပြစ်မှားမိခြင်းသည် နောက်ထပ် အခြေအနေတစ်ရပ်ဖြစ်သည်။ လူအချို့သည် ဘုရားသခင်ကို သူမှန်း ရှင်းရှင်းလင်းလင်း သိနေပါလျက် ပုန်ကန်ပြစ်မှားနိုင်ကြသည်။ ထိုသူတို့သည် အပြစ်ပေးခံရလိမ့်မည်။ ဘုရားသခင်က သူ၏ အလုပ်အဆင့်တစ်ခုချင်းဆီတွင် သူ၏ စိတ်သဘောထား အချို့ကို ဖော်ထုတ်ပြသသည်။ လူသားတို့သည် ယင်းမှ အချို့ကို နားလည်လာပြီးဖြစ်သည် မဟုတ်လော။ ဘုရားသခင် ထုတ်ဖော်ပြခဲ့သည့် သမ္မာတရားများစွာမှတစ်ဆင့် ဘုရားသခင်၏ မည်သည့်စိတ်သဘောထားကို သူထုတ်ဖော်ပြခဲ့ကြောင်းအပြင်၊ လူများ၏ မည်သည့်လုပ်ရပ်များနှင့် စကားများသည် ဘုရားသခင်ကို ပုန်ကန်ပြစ်မှားနိုင်ခြေရှိကြောင်းကို လူတို့ အနည်းငယ်မျှပင် မသိကြသလော။ လူတို့ မည်သည်ကို လုပ်သင့်သည့်အရာနှင့် မလုပ်သင့်သည့်အရာဟူ၍ ဘုရားသခင်၏ စီမံအုပ်ချုပ်ရေးဆိုင်ရာ အမိန့်များမှ သတ်မှတ်ထားသည့် ထိုကိစ္စများကိုလည်း လူတို့ သိကြသည် မဟုတ်လော။ သမ္မာတရား၊ စည်းမျဉ်းများနှင့် သက်ဆိုင်သည့် ကိစ္စအချို့ကို ၎င်းတို့ မတွေ့ကြုံဖူးသည့်အတွက် ယင်းတို့ကို လူတို့က အပြည့်အစုံ နားလည်ရန် မဖြစ်နိုင်ချေ။ သူတို့သည် ယင်းတို့ကို နားလည်နိုင်စွမ်းမရှိ။ သို့သော် စီမံအုပ်ချုပ်ရေးဆိုင်ရာ အမိန့်၏ ကိစ္စရပ်များသည် သတ်မှတ်ထားပြီးသော နယ်ပယ်အတွင်းတွင် တည်ရှိသည်။ ယင်းတို့သည် စည်းမျဉ်းစည်းကမ်းများဖြစ်သည်။ ယင်းတို့သည် လူသားတို့ အလွယ်တကူ နားလည်ပြီး အရယူနိုင်သည့် အရာများဖြစ်သည်။ ယင်းတို့ကို လေ့လာဖို့၊ သို့မဟုတ် ရှင်းလင်းဖို့ မလိုချေ။ ယင်းတို့၏ အဓိပ္ပာယ်ကို လူတို့နားလည်သည့်အတိုင်း လုပ်ဆောင်လျှင် လုံလောက်သည်။ သင်သည် ပေါ့ဆလျှင်၊ ဘုရားသခင်ကို ကြောက်ရွံ့သော စိတ်နှလုံး မရှိလျှင်၊ ပြီးလျှင် စီမံအုပ်ချုပ်ရေးဆိုင်ရာ အမိန့်များကို သိလျက်ဖြင့် ချိုးဖောက်လျှင် အပြစ်ပေးခံထိုက်သည်။

ကောက်နုတ်ချက် (၇၂)

ခေါင်းဆောင်လုပ်သူများသည် အလုပ်အပေါ် အလွန်အမင်း အာရုံစူးစိုက်ခြင်း သို့မဟုတ် သူတို့၏ အဆင့်အတန်းအပေါ် အစဉ်သဖြင့် အာရုံစိုက်ခြင်း မပြုသင့်သကဲ့သို့ သူတို့ကိုယ်တိုင်အတွက် မြင့်မားသော စံနှုန်းများသတ်မှတ်ပြီး ထို့နောက်တွင် “ငါသည် ခေါင်းဆောင်ဖြစ်၏။ ငါ့တွင် ဤရာထူး၊ ဤအဆင့်အတန်း ရှိသကဲ့သို့ ဤအစွမ်းအစ၊ ဤအရည်အချင်းလည်း ရှိသည်။ ငါသည် သင့်ကို ဦးဆောင်နိုင်သည့်အတွက် သင့်ကို ပံ့ပိုးလည်း ပံ့ပိုးပေးနိုင်သည်” ဟု လူတကာ သိစေရန်အလို့ငှာ လူတိုင်း၏ ပြဿနာများကို ဖြေရှင်းရန် ဖြစ်နိုင်သမျှ နည်းလမ်းတိုင်းကိုလည်း မစဉ်းစားသင့်ပေ။ ထိုကဲ့သို့သော စကားများကို သူတို့ပြောထွက်နိုင်သည်မှာ ပြဿနာရှိသည်။ မည်သည့်နည်းလမ်းဖြင့် ပြဿနာရှိသနည်း။ သင့်ဦးတည်ချက်သည် မမှန်ကန်ဘဲ သင့်ကိစ္စများကို ကိုယ်တွယ်ဖြေရှင်းရာတွင် သင်သည် စည်းမျဉ်းမရှိပါက သင်လုပ်သမျှသည် မှားယွင်းနေမည်ဖြစ်ပြီး သွေဖည်မှုများသာ ဖန်တီးနေမည် ဖြစ်သည်။ သင်၏ အရင်းခံအကြောင်းသည် မှားယွင်းနေပါက သင်လုပ်ဆောင်သမျှသည်လည်း မှားယွင်းနေမည်။ သမ္မာတရားကို ရှာဖွေရေး၊ သမ္မာတရားကို နားလည်ရေး၊ ရူပါရုံများ၏ သမ္မာတရား အနှစ်သာရကို နားလည်ရေး၊ စည်းမျဉ်းများနှင့်သက်ဆိုင်သော ဤရှုထောင့်ကို ကျွမ်းကျင်ပိုင်နိုင်ရေးတို့အပေါ် အာရုံစိုက်လော့။ ယင်းသည် မှန်ကန်ပေသည်။ ကိစ္စရပ်များ သင့်ထံ ဖြစ်ပျက်လာသည့်အခါ သို့မဟုတ် ပြဿနာများကို ကိုင်တွယ်ရသောအခါများတွင် ဤစည်းများကို မကျော်လွန်သရွေ့ သင်သည် အခြားသူများကို ကူညီပေးနိုင်မည်။ သူတို့၏ အခက်အခဲများကို ဖြေရှင်းပေးနိုင်မည်။ သင်သည် အရည်အချင်းပြည့်မီသော ခေါင်းဆောင်လည်း ဖြစ်နေပေမည်။ သို့ရာတွင် သင့်အနေဖြင့် အယူဝါဒတချို့ကိုသာ နားလည်ပါက၊ ပြီးလျှင် ဦးဆောင်နိုင်ရန်အတွက် သင့်ကိုယ်သင်လည်း ယင်းတို့ဖြင့်သာ ပြင်ဆင်ထား၍ ဒေသနာများကိုသာ ပိုမိုနားထောင်ပြီး နောက်ထပ် စကားလုံးအနည်းငယ်ကိုသာ ကျွမ်းကျင်အောင် လုပ်ပါက၊ ပြီးလျှင် တစ်ဦးတစ်ယောက်၏ ပြဿနာများကို ဖြေရှင်းဖို့ ကြိုးစားသည့်အခါတွင် အယူဝါဒနှင့် စကားလုံးအနည်းငယ်ကိုသာ ပြောဆို၍ ရလဒ်အနေဖြင့် သူတို့၏ မည်သည့်ပြဿနာကိုမျှ မဖြေရှင်းပေးနိုင်ပါက သင့်တွင် ခေါင်းဆောင်ဖြစ်ခြင်း၏ စစ်မှန်မှု မရှိဘဲ သင်သည် သင်္ကြန်အမြောက်တစ်ခုသာ ဖြစ်ပေသည်။ ဤသည်ကား မည်ကဲ့သို့ ခေါင်းဆောင်မျိုးနည်း။ (ခေါင်းဆောင်အတုအယောင်တစ်ယောက် ဖြစ်ပါသည်။) ဤသည်မှာ ခေါင်းဆောင်အတုအယောင်ပေတည်း။ သင်သည် တကယ့်အလုပ်ကို မဆောင်ရွက်နိုင်ချေ။ မည်သူတစ်ဦးတစ်ယောက်ကမျှ ခေါင်းဆောင်အတုအယောင်ကို ဖော်ထုတ်ကာ တိုင်ကြားခြင်း မပြုလျှင်ပင် အသင်းတော်အတွင်းရှိ ဘုရားရွေးချယ်ခံ လူများ၏ အသက်တာသည် မတိုးတက်ဘဲ ပြဿနာများ တိုးပွားလာ၍ ခေါင်းဆောင်အတုအယောင်သည် အပြစ်တင်ခြင်းကို ခံယူပြီး မဖြစ်မနေ ဆင်းဖယ်ပေးရမည် ဖြစ်သည်။ သင်သည် ခေါင်းဆောင်အတုအယောင်ဖြစ်ပါက သင်၏ ရာထူးနေရာသည် မည်မျှပင် မြင့်မားစေကာမူ သင်သည် ခေါင်းဆောင်အတုအယောင်တစ်ယောက် ဖြစ်မြဲဖြစ်နေဆဲပင်။ ယခုဆိုရလျှင် သင်သည် တကယ့်အလုပ်ကို ဆောင်ရွက်နိုင်ခြင်း ရှိမရှိနှင့် ခေါင်းဆောင်အတုအယောင် ဟုတ်မဟုတ်ဆိုသည်တို့က အရေးအကြီးဆုံး အရာများမဟုတ်။ သို့ဆိုလျှင် မည်သည်က အရေးအကြီးဆုံး အရာဖြစ်သနည်း။ သင်သည် သမ္မာတရားကို ရှာဖွေရေးနှင့် အသက် ဝင်ရောက်မှုအပေါ် အာရုံစူးစိုက်ရေးကို ယခုပင် မြန်မြန်လုပ်ရမည်။ သင့်တွင် အသက် ဝင်ရောက်မှု ရှိသွား၍ သင်သည် စိတ်သဘောထားကို ပြောင်းလဲလိုက်ပြီး ဘုရားသခင်၏ ရည်ရွယ်ချက်များကို နားလည်သွားကာ သင်၏ မမှန်ကန်သော အခြေအနေများကို ဖြေရှင်းလိုက်နိုင်သည် ဆိုသည်နှင့် အခြားသူများ၏ ပြဿနာများကို ဖြေရှင်းရန် သင့်အတွက် လွယ်ကူသွားပေလိမ့်မည်။ သင်သည် သမ္မာတရားကို နားလည်ပြီး သမ္မာတရား စစ်မှန်မှုသို့ ဝင်ရောက်လိုက်သည်နှင့် အခြားသူများ၏ ပြဿနာများကို မဖြေရှင်းနိုင်သည်ကို သင်စိုးရိမ်နေပါဦးမည်လော။ သင်သည် ကောင်းစွာ ဦးဆောင်နိုင်ခြင်း ရှိမရှိကို စိတ်ပူနေရန် လိုတော့မည်မဟုတ်။ သမ္မာတရား စစ်မှန်မှုကို သင်ပိုင်ဆိုင်ပါက သင်၏ တာဝန်ကို သဘာဝအလျောက်ပင် ကောင်းစွာ ထမ်းဆောင်နိုင်ကာ တကယ့်ပြဿနာများကို ဖြေရှင်းနိုင်ပေမည်။ သင်သည် ဤသည်ကို အစအဆုံး နားလည်ရမည်။ သင်သည် ဤသည်ကို အစအဆုံး နားမလည်ဘဲ သင်၏ ခေါင်းဆောင် အဆင့်အတန်းကို အစဉ်အမြဲ ထိန်းသိမ်းစောင့်ရှောက်ထားလိုကာ ဘုရားရွေးချယ်ခံ လူများ၏ စိတ်နှလုံးတွင် ကောင်းမွန်သော ပုံရိပ် တည်ထောင်လိုသည်ဆိုပါက သင်၏ ရည်ရွယ်ချက်သည် လွဲမှားနေ၍ သင်သည် သဘာဝအလျောက်ပင် အရှက်ရကာ ကျရှုံးရပေမည်။ အကယ်၍ သင်သည် သမ္မာတရားကို ချစ်မြတ်နိုးသော၊ မိမိ၏ အသက် ဝင်ရောက်မှုကို အာရုံစူးစိုက်သော လူတစ်ဦးဖြစ်ကာ သင်၏ လူသား ရည်မှန်းချက်များ၊ လိုအင်ဆန္ဒများ၊ မမှန်ကန်သော လိုက်စားမှုများကို လက်လျှော့ စွန့်လွှတ်ပြီး ယင်းအရာများ၏ ချုပ်တည်းခြင်း မခံရပါက သင်သည် သမ္မာတရားကို လိုက်စားနိုင်မည်ဖြစ်၍ အချိန်ကြာလာသည်နှင့်အမျှ သမ္မာတရား၏ ရှုထောင့်တစ်ခုချင်းစီကို သဘာဝအလျောက်ပင် နားလည်လာနိုင်မည်ဖြစ်သည်။ ဤနည်းအားဖြင့်ဆိုပါက တစ်ပါးသူတို့ကို ကူညီပေးခြင်းနှင့် ပတ်သက်လာလျှင် သင်သည် ကျွမ်းကျင်ပိုင်နိုင်လိမ့်မည် ဖြစ်ကာ ထိုသို့ ကူညီပေးရာတွင်လည်း အခက်အခဲ တစ်စုံတရာ ရှိလိမ့်မည်မဟုတ်ပေ။ သို့ဖြစ်၍ သင်သည် သင်၏ အဆင့်အတန်းကို စောင့်ရှောက်မနေသင့်ပေ။ ယင်းမှာ သင်္ကြန်အမြောက်ပင် ဖြစ်သည်။ ယင်းသည် အသုံးမဝင်။ ယင်းသည် သင့်ကို မည်သည့်ကောင်းကျိုးမျှ ဆောင်ကြဉ်းပေးမည် မဟုတ်။ ထို့ပြင် ယင်းသည် သင့်ကို သမ္မာတရား နားလည်ရန် ကူညီလိမ့်မည်လည်း မဟုတ်။ ထိုမျှမက ယင်းသည် သင့်ကို အမှားများစွာ ကျူးလွန်မိအောင် လှည့်စားနိုင်ကာ သင့်ကို လမ်းလွဲသွားအောင်လည်း လုပ်နိုင်‌သေးသည်။ ဖောက်ပြန်ပျက်စီးနေသော လူသားမျိုးနွယ်အတွက်မူ အဆင့်အတန်းသည် ထောင်ချောက်တစ်ခုဖြစ်သည်။ သို့သော် မည်သူမျှ ဤအတားအဆီးကို မရှောင်လွှဲနိုင်ပေ။ အားလုံးသည် ဤအတားအဆီးကို ဖြတ်သန်းရမည်သာ ဖြစ်သည်။ ယင်းကို သင်မည်သို့ချဉ်းကပ်သည်ဆိုသည့်အပေါ်သာ မူတည်ပေသည်။ သင်သည် ယင်းကို လူသား နည်းလမ်းများ သုံးကာ ချဉ်းကပ်ပါက သင့်ကိုယ်သင် ချုပ်တည်းကာ ပုန်ကန်နိုင်မည်မဟုတ်။ ဤသည်ကို သမ္မာတရား အသုံးပြု၍သာ ဖြေရှင်းနိုင်သည်။ သမ္မာတရားက ဤအခက်အခဲကို ဖြေရှင်းနိုင်သည်။ အကယ်၍ သင်သည် သမ္မာတရားကို ရှာဖွေနိုင်ပါက ဤပြဿနာကို အရင်းအမြစ်မှနေ၍ ကိုင်တွယ်ဖြေရှင်းနိုင်သည်။ အကယ်၍ သင်သည် ဤအခက်အခဲကို ဖြေရှင်းရန် သမ္မာတရားကို မသုံးနိုင်လျှင်လည်းကောင်း၊ အကယ်၍ သင့်ကိုသင် ချုပ်တည်းရုံမျှ ချုပ်တည်းထားကာ အမှုအရာများကို ပုန်ကန်ရုံမျှ ပုန်ကန်နေလျှင်၊ သင်၏ အတွေးများ၊ သင်၏ ချဉ်းကပ်ပုံများ၊ သင်၏ အကြံဉာဏ်များကို ပုန်ကန်နေပြီး အစဉ်သဖြင့် ဤသို့သာ ပုန်ကန်နေလျှင်လည်းကောင်း ဤသည်ကား မည်သည့်နည်းစနစ်နည်း။ ဤသည်ကား အပျက်သဘောဆောင်သော ချဉ်းကပ်နည်းပင် ဖြစ်သည်။ သင်သည် အပြုသဘောဆောင်သော နည်းစနစ်များကို သုံးကာ ဤသည်ကို ဖြေရှင်းရမည်။ ဆိုလိုသည်မှာ သင်သည် သမ္မာတရားကို သုံး၍ ဤသည်ကို ဖြေရှင်းရမည်။ ဤအခြင်းအရာကို အစအဆုံး နားလည်ရမည်။ ပထမဦးစွာ ထိုအန္တိခရစ်များနှင့် ခေါင်းဆောင်အတုအယောင်များက သူတို့၏ ကျော်ကြားမှု၊ အကျိုးအမြတ်၊ အဆင့်အတန်းတို့ကို ရှာဖွေရန်အပြင် သူတို့၏ ဂုဏ်ပကာသနနှင့် ဂုဏ်မာနကို ကာကွယ်ရန် အသုံးပြုသည့် ချဉ်းကပ်ပုံအမျိုးမျိုးကို ကြည့်လော့။ ယင်းတို့ကို ရှင်းလင်းစွာ မြင်ပြီးချိန်တွင် သင်သည် “အလို၊ ရှက်ဖွယ်လိလိပါတကား။ အမှန်တကယ်ပင် ရှက်ဖွယ်ကောင်းလေစွ။ ငါရော ထိုချဉ်းကပ်ပုံများကို သုံးလေသလော” ဟု ခံစားရလိမ့်မည်။ ထို့နောက်တွင် သင်သည် သင့်ကိုယ်သင် စတင်၍ ထင်ဟပ်ဆင်ခြင်လာကာ မကြာမီတွင်ပင် “အလို၊ ငါသည်လည်း ထိုချဉ်းကပ်ပုံ အများအပြားကို အသုံးပြုမိနေ၏။ ငါသည် ထိုအန္တိခရစ်များ၊ ခေါင်းဆောင်အတုအယောင်များနှင့် သိပ်မခြားပါတကား” ဟု သဘောပေါက်လာပေမည်။ သင်၏ စိတ်နှလုံးတွင် နောင်တတချို့ရပြီး “ငါ့အနေဖြင့် ငါ၏ အဆင့်အတန်းကို ဆက်လက်ကာကွယ်ကာ ဤရှက်ဖွယ်အရာကို ဆက်လက်ထုတ်ဖော်ပြသနေ၍ မရတော့” ဟုဆိုကာ သင်ခန်းစာယူရန် စိတ်ဆုံးဖြတ်လိုက်ပေမည်။ အခြားသူများက သင့်ကို မြတ်နိုးလေးစားခြင်း ရှိမရှိကိုသော်လည်းကောင်း၊ အခြားလူများအတွက် ပြဿနာမည်မျှ သင်ဖြေရှင်းပေးနိုင်သည်ကိုသော်လည်းကောင်း၊ သင့်ကို တစ်ဦးတစ်ယောက်က နားထောင်မထောင်ကိုသော်လည်းကောင်း၊ လူမည်မျှ၏ စိတ်နှလုံးတွင် သင့်အတွက် နေရာရှိသည်ကိုသော်လည်းကောင်း အာရုံစူးစိုက်နေခြင်းကို ရပ်လော့။ ထိုအခြင်းအရာတို့သည် သင်၏ စိတ်နှလုံးတွင် အမြဲရှိနေပါက သင်သည် အာရုံရှုပ်ထွေးကာ သင့်ကို ထိခိုက်စေလိမ့်မည်။ ထို့ပြင် သင့်တွင် သမ္မာတရားကို လိုက်စားချိန် ပိုနည်းလိမ့်မည်။ သင်သည် သင်၏ အကန့်အသတ်ဖြင့်သာ ရှိသော စွမ်းအင်နှင့် သင်၏ အဖိုးတန်သော အချိန်တို့ကို ကျော်ကြားမှု၊ အကျိုးအမြတ်၊ အဆင့်အတန်းတို့ကို ရလိုသည့် သင်၏ ရည်မှန်းချက်များနှင့် လိုအင်ဆန္ဒများအတွက် အသုံးပြုလိုက်ပြီးဖြစ်သည်။ ရလဒ်အားဖြင့် သင်သည် သမ္မာတရားနှင့် အသက်ကို မရလိုက်ချေ။ သင်သည် အဆင့်အတန်း ရရှိသွားကာ ရည်မှန်းချက်နှင့် လိုအင်ဆန္ဒများကို ဖြည့်ဆည်းလိုက်နိုင်ပါသော်လည်း အသက် ဝင်ရောက်မှုကိုကား မရလိုက်ဘဲ သန့်ရှင်းသော ဝိညာဉ်တော်၏ အလုပ်ကိုလည်း ဆုံးရှုံးလိုက်ရသည်။ ယင်း၏ အန္တိမအဆုံးသတ်ကား အဘယ်အရာ ဖြစ်မည်နည်း။ သင်သည် ဖယ်ရှားရှင်းလင်းခံရကာ အပြစ်ဒဏ်ပေးခံရမည်။ ယင်းသည် အဘယ်ကြောင့် ဖြစ်ရသနည်း။ သင်သည် မှားယွင်းသော လမ်းကို ရွေးချယ်မိသောကြောင့်ပင်။ အကယ်၍ သင်သည် ပေါလု၏ အဆင့်သို့ ရောက်သွားပါက အဆုံးတွင် အပြစ်ဒဏ်ပေးခံရလိမ့်မည်။ သို့သော် သင်သည် ပေါလု၏ အဆင့်သို့ မရောက်ရှိသေးဘဲ သင်၏ လမ်းကြောင်းကို အချိန်မီ ပြန်လှည့်ပါက ရွေးနုတ်ခြင်းခံရရန် အခွင့်အရေးရှိသေးကာ ကယ်တင်ခြင်းခံရရန် မျှော်လင့်ချက်ရှိသေးသည်။

ဘုရားသခင်ကို ယုံကြည်ကြသူတို့တွင် မည်သည့်ပြဿနာများ ရှိသည်ဖြစ်စေ၊ ထိုပြဿနာများက အဆင့်အတန်း၊ ကျော်ကြားမှု၊ အကျိုးအမြတ်၊ ကြွယ်ဝမှုတို့ကို ရဖို့ အားထုတ်ခြင်း ဖြစ်နေသည်ဖြစ်စေ၊ ပုဂ္ဂလိက ရည်မှန်းချက်နှင့် လိုအင်ဆန္ဒများကို ဖြည့်ဆည်းခြင်း ဖြစ်နေသည်ဖြစ်စေ မည်သို့ပင် ဖြစ်စေကာမူ ပြဿနာတိုင်းကို သမ္မာတရားလိုက်စားခြင်းမှတစ်ဆင့် ဖြေရှင်းရမည်။ မည်သည့်ပြဿနာမျှ သမ္မာတရားကို ကျော်လွှား၍မရ။ မည်သည့်ကိစ္စမျှ သမ္မာတရားနှင့် ကင်းကွာနေခြင်းမရှိ။ အကြင်လူသည် ဘုရားသခင်အပေါ် သူ၏ ယုံကြည်မှုတွင် သမ္မာတရားဆီမှ ထွက်ခွာသွားသည်နှင့် သူ၏ ယုံကြည်မှုသည် ဗလာကျင်းလေသည်။ အခြားမည်သည့်အရာကို ဖွေရှာခြင်းကမျှ အသုံးမဝင်တော့ပေ။ အချို့လူတို့သည် အထင်ကြီးဖွယ်ကောင်းပြီး ကြီးကျယ်ခမ်းနားသော တာဝန်များကို လုပ်နေကာ သူတို့ကို အခြားသူများ အထင်ကြီးအားကျလာအောင် လုပ်နေရုံမျှဖြင့် စိတ်ချမ်းသာနေကြသည်။ ဤသည်ကား အသုံးဝင်ပါ၏လော။ ဤသည်ကား သင်၏ နောက်ဆုံး အဆုံးသတ်မဟုတ်သလို နောက်ဆုံး ဆုလာဘ်လည်း မဟုတ်။ ထို့ပြင် ယင်းသည် သင်၏ ပန်းတိုင်လည်း မုချ မဟုတ်။ ထို့ကြောင့် သင်မည်သည့်တာဝန်ကို ထမ်းဆောင်သည်ဖြစ်စေ ယင်းသည် ယာယီမျှသာဖြစ်သည်။ ထာဝစဉ်အတွက် မဟုတ်။ ယင်းသည် ဘုရားသခင်က သင့်အပေါ် အပ်နှင်းထားသော အသိအမှတ်ပြုခြင်း မဟုတ်။ သင့်ကို ချီးမြှင့်ထားသော ဆုလာဘ်လည်း မဟုတ်ပေ။ နောက်ဆုံးတွင် လူတို့ အနေဖြင့် ကယ်တင်ခြင်းကို ရနိုင်မရနိုင်ခြင်းက သူတို့ မည်သည့်တာဝန်ကို လုပ်ဆောင်သည် ဟူသည့်အပေါ် မူတည်ခြင်း မရှိဘဲ၊ သူတို့သည် သမ္မာတရားကို နားလည်ပြီး ရရှိနိုင်ခြင်း ရှိမရှိနှင့် အဆုံးတွင် ၎င်းတို့သည် ဘုရားသခင်အပေါ် အလုံးစုံ ကျိုးနွံနာခံနိုင်ခြင်းရှိမရှိ၊ ဘုရားစီစဉ်ညွှန်ကြားခြင်း၏ ပြုသမျှကိုခံပြီး ၎င်းတို့၏ အနာဂတ်နှင့် ကံတရားကို ထည့်မစဉ်းစားဘဲ စံနှုန်းပြည့်မီသော ဖန်ဆင်းခံတစ်ဦးဖြစ်လာခြင်းရှိမရှိအပေါ်တွင် မူတည်သည်။ ဘုရားသခင်သည် ဖြောင့်မတ်ပြီး သန့်ရှင်းသည်။ ဤသည်မှာ လူသားမျိုးနွယ်ခပ်သိမ်းကို သူတိုင်းတာသည့် စံနှုန်းများ ဖြစ်သည်။ ဤစံနှုန်းများမှာ ပြောင်းလဲ၍မရ။ ဤသည်ကို သင်မှတ်ထားရမည်။ ဤစံနှုန်းများကို သင်၏ စိတ်တွင် ကမ္ပည်းထိုးထားလော့။ ထို့ပြင် မစစ်မှန်သည့် အရာအချို့ကို လိုက်စားရန် အခြားလမ်းကြောင်းတစ်ခုခု ရှာဖွေခြင်းအား မည်သည့်အခါတွင်မျှ မစဉ်းစားနှင့်။ ကယ်တင်ခြင်းရရှိလိုသောသူ အားလုံးနှင့် သက်ဆိုင်သည့် ဘုရားသခင် သတ်မှတ်ထားသော စံနှုန်းများမှာ ထာဝရ ပြောင်းလဲခြင်း မရှိပေ။ သင် မည်သူမည်ဝါ ဖြစ်စေကာမူ ယင်းတို့က အမြဲတမ်း ဤအတိုင်းဖြစ်သည်။ ဘုရားသခင် တောင်းဆိုသော စံနှုန်းများအတိုင်း ဘုရားသခင်ကို ယုံကြည်ခြင်းအားဖြင့်သာ ကယ်တင်ခြင်းကို သင် ရရှိနိုင်သည်။ သင်က မရေမရာဖြစ်သောအရာများကို လိုက်စားဖို့ အခြားလမ်းကြောင်းကို ရှာဖွေပြီး သင်သည် ကံကောင်းပြီး အောင်မြင်လိမ့်မည်ဟု စိတ်ကူးလျှင် သင်သည် ဘုရားသခင်ကို အာခံပြီး သစ္စာဖောက်သောသူတစ်ယောက်ဖြစ်ကာ ဘုရားသခင်၏ ကျိန်ဆဲခြင်းနှင့် အပြစ်ဒဏ်ပေးခြင်းကို သေချာပေါက် ခံရမည်ဖြစ်သည်။

ကောက်နုတ်ချက် (၇၃)

ခေါင်းဆောင်များနှင့် အလုပ်သမားများသည် ၎င်းတို့၏ တာဝန်များကို ကောင်းမွန်စွာ ထမ်းဆောင်ရန်နှင့် ဘုရားသခင်က ၎င်းတို့ကို ပေးအပ်ထားပြီးဖြစ်သော အလုပ်ကို ကောင်းမွန်စွာ ထမ်းနိုင်စေရန်အတွက် ၎င်းတို့သည် ဘုရားသခင်၏ ရည်ရွယ်ချက်များကို ဦးစွာ နားလည်ရမည်ဖြစ်ပြီး အလုပ်၏ အရွယ်အစား၊ သို့မဟုတ် ပမာဏကို အာရုံမစိုက်ရပေ။ ထိုအစား ၎င်းတို့သည် အသက်ဝင်ရောက်မှုနှင့် မိမိတို့၏ စိတ်သဘောထားများကို ပြောင်းလဲပြီးခြင်း ရှိမရှိကို အာရုံစိုက်သင့်သည်။ ဤသည်မှာ ခေါင်းဆောင်များနှင့် အမှုဆောင်များအပေါ် ဘုရားသခင် တောင်းဆိုသည့်အရာ ဖြစ်သည်။ သင်တို့သည် လူတစ်ဦး၏ စိတ်သဘောထား အပြောင်းအလဲများကို ယခု အမှန်တကယ် နားလည်သလော။ စိတ်သဘောထား အပြောင်းအလဲဟူသည် မည်သည်ကို ဆိုလိုသနည်း။ သင်တို့အနေဖြင့် အပြုအမူ ပြောင်းလဲမှုနှင့် စိတ်သဘောထား ပြောင်းလဲမှုကို ပိုင်းခြားသိမြင်နိုင်ပါသလား။ မည်သည့်အခြေအနေများကို လူတစ်ဦး၏ အသက်စိတ်သဘောထား အပြောင်းအလဲများဟု ယူဆနိုင်သနည်း၊ မည်သည့်အခြေအနေများသည် ပြင်ပ အပြုအမူ ပြောင်းလဲမှုမျှသာ ဖြစ်သနည်း။ လူတစ်ဦး၏ ပြင်ပအမူအကျင့် ပြောင်းလဲမှုနှင့် အတွင်းကျကျ အသက် ပြောင်းလဲမှုတို့ကြား ကွာခြားချက်မှာ အဘယ်နည်း။ ကွာခြားချက်ကို ပြောပြနိုင်မည်လော။ သင်တို့အနေဖြင့် စိတ်အားထက်သန်သော စိတ်နှလုံးရှိသည့် တစ်စုံတစ်ယောက်ကို အသင်းတော်အတွက် သွားလာလှည့်ပတ်ပြီး အချိန်ပေးဆပ်သည်ကို မြင်လျှင် “သူ၏စိတ်သဘောထားသည် ပြောင်းလဲသွားပြီ” ဟု ဆိုကြသည်။ တစ်စုံတစ်ဦးသည် ၎င်းတို့၏ မိသားစု၊ သို့မဟုတ် အလုပ်အကိုင်ကို စွန့်ပယ်သည်ကို သင်မြင်ရပြီး “သူ၏ စိတ်သဘောထား ပြောင်းလဲသွားပြီ” ဟု ဆိုသည်။ သူ၏ စိတ်သဘောထား မပြောင်းလဲပြီးပါက ယင်းကဲ့သို့ အနစ်နာခံမှုမျိုး ပြုလုပ်နိုင်မည် မဟုတ်ဟု သင်တို့ထင်ကြသည်။ ဤသည်ကား သင်တို့အများစု ထင်မြင်ကြပုံ ဖြစ်သည်။ ထိုအမြင်များသည် မှန်ကန်ပါသလော။ အချို့သော သူများကား ပို၍ အဓိပ္ပါယ်မဲ့ကြသေးသည်။ မိသားစု၊ သို့မဟုတ် အလုပ်အကိုင်ကို စွန့်ပယ်ထားသူကို တွေ့သောအခါ “ဤသူသည် ဘုရားသခင်ကို တကယ်ချစ်သည်” ဟု ဆိုကြသည်။ ယနေ့ ဤသူက ကိုယ်တော်ကို ချစ်သည် ဟု ဆိုပြီး မနက်ဖြန်တွင် အခြားသူတစ်ဦးက ကိုယ်တော်ကို ချစ်သည် ဟု သင်တို့ဆိုကြပြန်သည်။ အဆုံးမရှိ တရားဟော နေသူတစ်ဦးကို သင်တို့မြင်တွေ့လျှင် “ဤသူသည် ဘုရားသခင်ကို သိတော်မူ၏။ သမ္မာတရားကို သူရရှိခဲ့ပြီ။ ဘုရားသခင်ကို မသိလျှင် ဤသို့ ပြောစရာ အများကြီး ရှိနိုင်မည်လော” ဟု သင်တို့ ပြောကြသည်။ ယင်းမှာ အမှုအရာများကို သင်တို့မြင်ကြသည့်ပုံစံ ဖြစ်သည်မဟုတ်လော။ စင်စစ်အားဖြင့် ဤသည်မှာ လူများနှင့် အမှုအရာများကို သင်တို့အများစု ရှုမြင်သည့်ပုံစံ ဖြစ်သည်။ သင်တို့ကား အခြားသူများကို အစဉ်သဖြင့် ချီးမြှင့်မြှောက်စားကာ မြှောက်ပင့်ကြသည်။ ယနေ့ ဘုရားသခင်ကို ချစ်ခြင်းအတွက် တစ်စုံတစ်ဦးကို ချီးမြှင့်မြှောက်စားပြီး မနက်ဖြန်တွင်လည်း အခြားလူ တစ်ဦးအား ဘုရားသခင်အပေါ် သိကျွမ်းခြင်းနှင့် သစ္စာစောင့်သိခြင်းတို့ကြောင့် ချီးမြှင့်မြှောက်စားမည်ဖြစ်သည်။ သင်တို့သည်ကား အခြားသူများကို ချီးမြှင့်မြှောက်စားရာတွင် “ကျွမ်းကျင်” သူများပေတကား။ သင်တို့သည် နေ့စဉ်နှင့်အမျှ အခြားသူများကို ချီးမြှင့်မြှောက်စားကာ မြှောက်ပင့်နေပြီး ယင်းသည် သူတို့အား ဘေးဖြစ်စေသည့်တိုင် သင်တို့ကမူ ထိုအမှုကိစ္စအတွက် ဂုဏ်ယူလျက် ရှိချေသည်။ သင်တို့သည် အခြားသူများအား ဤနည်းဖြင့် ချီးကျူးဂုဏ်ပြုခြင်းဖြင့် ၎င်းတို့အား မာနထောင်လွှားစေသည်။ ဤကဲ့သို့ ချီးမွမ်းခံရသူများသည် “ငါပြောင်းလဲသွားပြီ၊ ငါသည် သရဖူကို လက်ခံနိုင်သည်၊ ကောင်းကင် နိုင်ငံတော်သို့ ငါဝင်ရမည်မှာ သေချာသည်” ဟု မိမိတို့ကိုယ်ကို တွေးထင်ကြသည်။ ပိုမို ဆိုးရွားသောအချက်မှာ ပေါလုကဲ့သို့ပင် သူတို့ မည်မျှဒုက္ခခံပြီး မည်မျှလောက် သက်သေခံထားကြောင်း အမြဲဆိုတတ်ကြသူအချို့ ရှိကြပေသည်။ ထိုသူတို့သည် မိမိတို့ကိုယ်ကို ချီးမွမ်းကြပြီး ဘုရားသခင်၏ ရည်ရွယ်ချက်များကို အနည်းငယ်မျှ ထည့်တွက်စဉ်းစားခြင်း မရှိဘဲ ၎င်းတို့၏ အယူအဆများနှင့် နှစ်သက်မှုများအတိုင်း ပြောဆိုတတ်ကြပေသည်။ ၎င်းတို့သည် ၎င်းတို့၏ စိတ်သ‌ဘောထား မပြောင်းလဲသည်မှာ သိသာထင်ရှားသော်လည်း ၎င်းတို့အား အတုယူရန် အခြားသူများကို ပြောကြားတတ်ကြသည်။ ရလဒ်အနေဖြင့် ဘုရားသခင်ကို ယုံကြည်သော်လည်း ပိုင်းခြားသိမြင်မှု ကင်းမဲ့သူများ၊ အထူးသဖြင့် ၎င်းတို့အား ယုံကြည်ကိုးကွယ်သူများသည် ထိခိုက် နစ်နာပြီး လမ်းလွဲကြရသည်။ သူတို့သည် ဘုရားသခင်ကို ယုံကြည်ခြင်း၏ လမ်းကြောင်းမှန်ပေါ်သို့ စတင်ခြေချရခြင်း မရှိသေးဘဲ မိမိတို့ကိုယ်မိမိ အသုံးခံကာ ဘုရားသခင်အတွက် စိတ်ထက်သန်စွာ ဒုက္ခခံကြသည်။ သူတို့သည် မည်သည့်အရာကိုမျှ သစ္စာဖောက်ခြင်း၊ သို့မဟုတ် ယုဒဖြစ်သွားခြင်း မရှိဘဲ ဖမ်းဆီးထောင်ချခံရခြင်းမျှသာ ဖြစ်၏။ ထို့အတွက်ကြောင့် ၎င်းတို့သည် မိမိတို့၏ သက်သေခံချက်တွင် ခိုင်မာစွာ ရပ်တည်ခဲ့ပြီးဖြစ်သည်၊ ကောင်းကင်နိုင်ငံတော်သို့ ဝင်ရောက်ရန် အရည်အချင်းပြည့်မီသည်ဟု ထင်မြင်ကြလေသည်။ သူတို့သည် ဤအတွေ့အကြုံအနည်းငယ်မျှကို သက်သေခံချက်အဖြစ် မှတ်ယူလျက် နေရာတကာ ကြွားလုံးထုတ်ကြသည်။ ဤသည်မှာ လူများကို အထင်အမြင်မှားစေဖို့ ကြွားဝါခြင်း မဟုတ်လော။ လူများစွာတို့သည် ဤ “သက်သေခံချက်” မျိုးကို ပေးကြပြီဖြစ်ရာ လူပေါင်းမည်မျှသည် လှည့်ဖြားခံကြရပြီး ဖြစ်သနည်း။ ထိုကဲ့သို့သော လူများက အောင်မြင်သောသူများအဖြစ် ဆက်ဆံခံရခြင်းသည် အဓိပ္ပာယ်မဲ့သည် မဟုတ်လော။ ဘုရားသခင်သည် လူများအား မည်သို့မြင်သည်ကို သင်သိသလော။ အောင်မြင်သောသူဆိုသည်မှာ အတိအကျအားဖြင့် မည်သည့်အရာ ဖြစ်ကြောင်း သင်ရှင်းလင်းသလော။ ဤပုံစံဖြင့် မှားယွင်းသော သက်သေခံခြင်းကို ဘုရားသခင်က ကျိန်ဆဲလေသည်။ မည်မျှလောက်သော မကောင်းမှုများကို အလားတူပုံစံဖြင့် သင်တို့ ကျူးလွန်ခဲ့သနည်း။ သင်တို့သည် အခြားသူများအတွက် အသက်ကို မထောက်ပံ့ပေးနိုင်သကဲ့သို့ အခြားသူများ၏ အခြေအနေများကို စိတ်ဖြာလေ့လာဆွေးနွေးနိုင်ခြင်းလည်း မရှိ။ သင်တို့သည် လူများကို သရဖူများ ပေးခြင်းသာ လုပ်နိုင်ပြီး ရလဒ်အနေဖြင့် ၎င်းတို့ ပျက်စီးသွားအောင်သာ လုပ်နိုင်သည်။ အကျင့်ပျက်သူတစ်ဦးသည် ချီးမွမ်းခြင်းကို မခံနိုင်ကြောင်း သင်မသိသလော။ မည်သူမျှ မချီးမွမ်းလျှင် ထိုသူသည် ခေါင်းမော့လျက် မယုံနိုင်လောက်အောင် မောက်မာနေပေလိမ့်မည်။ သို့သော် လူတို့က သူ့ကို ချီးမွမ်းလျှင် ထိုသူသည် အသေစောမည် မဟုတ်လော။ ဘုရားသခင်ကို ချစ်မြတ်နိုးရန်၊ ဘုရားသခင်ကို သိရန်နှင့် ဘုရားသခင်အတွက် စိတ်ရင်းအမှန်ဖြင့် မိမိကိုယ်မိမိ အသုံးခံရန်ဆိုသည်မှာ အဘယ်ဖြစ်ကြောင်း သင်တို့မသိရှိကြ။ ထိုအရာ တစ်ခုတလေကိုမျှ သင်တို့နားမလည်ကြ။ သင်တို့သည် အမှုအရာများ၏ အပြင်ပန်းသွင်ပြင်ကို ကြည့်လျက် အခြားသူများကို အကဲဖြတ်ကြ၏။ အခြားသူများကို သရဖူများ ဆောင်းပေးကာ မြှောက်ပင့်ကြ၏။ ဤနည်းအားဖြင့် လူများစွာကို လှည့်ဖြားပြီး ထိခိုက်နစ်နာစေသည်။ သင်တို့သည် ဤသို့ မကြာခဏ ပြုကြသည်။ သင်တို့ ဤသို့ ချီးမွမ်းသည်ကို ခံရပြီးသည့်နောက် လူများစွာတို့သည် လမ်းလွဲကုန်ပြီး လဲကျခဲ့ကြရပြီဖြစ်၏။ ထိုသူတို့ ပြန်ထလာနိုင်လျှင်ပင် ၎င်းတို့ဘဝရှိ တိုးတက်မှုများစွာက နှောင့်နှေးသွားပြီဖြစ်ကာ ဆုံးရှုံးမှုများကို ၎င်းတို့ခံစားခဲ့ကြရပြီ ဖြစ်သည်။ ယခုအခါ အများစုသည် ဘုရားသခင်အပေါ် သူတို့၏ ယုံကြည်ခြင်း၌ မှန်ကန်သော လမ်းကြောင်းပေါ်တွင် မရှိသေးသကဲ့သို့ သမ္မာတရားကိုလည်း မလိုက်စားနိုင်ကြသည့်အပြင် မိမိတို့အကြောင်းကိုလည်း အနည်းငယ်သာ သိကြသည်။ အကယ်၍ ၎င်းတို့သည် ဤသို့ ချီးကျူးခံရပါက မိမိကိုယ်ကို ကျေနပ်ရောင့်ရဲခြင်း၊ အားရခြင်းများ ဖြစ်လာကာ ဘုရားသခင်အပေါ် သူတို့၏ ယုံကြည်ခြင်း၌ လမ်းကြောင်းမှန်ပေါ်သို့ ရောက်နေပြီးသား ဖြစ်သည်ဟုလည်းကောင်း၊ သူတို့တွင် သမ္မာတရားစစ်မှန်မှု အနည်းငယ် ရှိသည်ဟုလည်းကောင်း ခံစားကြကာ မလျှော့တမ်း ပေတေနေကြမည် ဖြစ်သည်။ ၎င်းတို့ စကားပြောဆိုရာတွင် ရဲတင်းလာကာ အသင်းတော်အတွင်းတွင် လူများကိုလည်း အပြစ်တင်ပြီး အာဏာရှင်တစ်ဦးကဲ့သို့ ပြုမူလာကြလိမ့်မည် ဖြစ်သည်။ ဤပုံစံအတိုင်း လုပ်ဆောင်ခြင်းအားဖြင့် သင်သည် လူများကို ထိခိုက်နစ်နာစေပြီး ပျက်စီးစေသည် မဟုတ်လော။ မည်သို့သောသူသည် ဘုရားသခင်ကို ချစ်သနည်း။ ဘုရားသခင်ကို ချစ်သူများသည် ပေတရုကဲ့သို့ ဖြစ်ရပေမည်။ ၎င်းတို့သည် စုံလင်စေခြင်းကို ခံရမည်။ ထို့ပြင် ဘုရားသခင်ကို ချစ်ခြင်းအား ရရှိနိုင်ရန်အတွက် လမ်းဆုံးတိုင်အောင် ဘုရားသခင်နောက်သို့ လိုက်ရမည်။ ဘုရားသခင်သည် လူတို့၏ စိတ်နှလုံး နက်ရှိုင်းရာထဲသို့ စောင့်ကြည့်လေ့လာပြီး သူ့အား ချစ်သောသူကို ဘုရားသခင်သည်သာလျှင် ဆုံးဖြတ်နိုင်သည်။ လူတို့အနေဖြင့် ဤသည်ကို ရှင်းလင်းစွာ မြင်နိုင်ရန် မလွယ်ကူသောကြောင့် အခြားသူများအပေါ် မည်သို့လျှင် စီရင်ဆုံးဖြတ်နိုင်မည်နည်း။ ဘုရားသခင်ကို မည်သူက အမှန်တကယ် ချစ်သည်ဆိုသည်ကို ဘုရားသခင်သာလျှင် သိပေသည်။ ဘုရားသခင်ကို ချစ်သောစိတ်နှလုံး ရှိလျှင်ပင် ၎င်းတို့ကိုယ်တိုင်သည် ဘုရားသခင်ကို ချစ်သူများ ဖြစ်ကြောင်း သူတို့မပြောဝံ့ကြ။ ဘုရားသခင်က ပေတရုသည် ဘုရားသခင်ကို ချစ်သောသူတစ်ဦးဖြစ်ကြောင်း ပြောသော်လည်း ပေတရုကိုယ်တိုင်ကမူ ဤသို့တစ်ခါမျှ ပြောခဲ့ခြင်း မရှိပေ။ သို့ဖြစ်၍ ဘုရားသခင်ကို ချစ်ခြင်းသည် လူတစ်ဦး သာမန်ကာလျှံကာ ကြွားဝါ၍ရသည့် အရာတစ်ခုဖြစ်သလော။ ဘုရားသခင်ကို ချစ်ခြင်းဟူသည်မှာ လူသား၏ ဝတ္တရား ဖြစ်ပေရာ မိမိ၏ နှလုံးအိမ်အတွင်းတွင် ဘုရားအတွက် ချစ်ခြင်းမေတ္တာ အနည်းငယ် ရှိလာသည်နှင့်တစ်ပြိုင်နက် စတင်၍ ဝါကြွားခြင်းသည် ယုတ္တိကင်းမဲ့လေသည်။ မိမိကိုယ်၌ကမူ ဘုရားသခင်ကို ချစ်သောသူမဟုတ်ပါဘဲ အခြားသူများကို ဘုရားသခင်အား ချစ်ခြင်းအတွက် ချီးမွမ်းသည်မှာ ထိုထက်ပို၍ ယုတ္တိကင်းမဲ့လေသည်။ ဤသည်မှာ အလွန်မိုက်မဲခြင်းပေတည်း။ မည်သူက ဘုရားအား ချစ်သောသူဖြစ်သည်ကို ဘုရားသခင်သာလျှင် သိ၍ ဘုရားကို ချစ်သောသူမှာ မည်သူဖြစ်ကြောင်း ဘုရားသခင်သာလျှင် ပြောနိုင်သည်။ လူသားတစ်ဦး၏ နှုတ်မှ ဤစကားများထွက်လာလျှင် ထိုသူသည် နေရာအမှားကို ဝင်ယူနေခြင်း ဖြစ်သည်။ သင်သည် လူများကို ဩဘာပေးပြီး မြှောက်ပင့်ရင်း ဘုရားသခင်၏ နေရာကို ယူနေခြင်း ဖြစ်သည်။ မည်သူ့ကိုယ်စား ထိုကဲ့သို့ လုပ်ရသနည်း။ ဘုရားသခင်သည် လူတို့ကို သေချာပေါက် မမြှောက်ပင့်သကဲ့သို့ ဩဘာလည်း မပေးပေ။ ပေတရုကို စုံလင်စေပြီးသည့်နောက်၌ ဘုရားသခင်သည် နောက်ဆုံးသောကာလ အမှုကို မလုပ်မချင်း သူ့အား နမူနာအနေဖြင့် အသုံးမပြုခဲ့ချေ။ “ပေတရုကား ဘုရားသခင်ကို ချစ်ပေသည်” ဟု ထိုအချိန်တွင် ဘုရားသခင်က အခြားသူများကို မပြောခဲ့။ အမှု၏ ဤအဆင့်ကို လုပ်ဆောင်သည့်အခါမှသာ ဘုရားသခင်က ပေတရုကို နောက်ဆုံးသော ကာလတွင် ဘုရားသခင်၏ တရားစီရင်ခြင်းကို တွေ့ကြုံပြီး ဘုရားသခင်ကို ချစ်ရန် ကြိုးစားသည့် သူများအတွက် စံပြနှင့် နမူနာအဖြစ် သတ်မှတ်ရင်း ထိုသို့သော စကားများကို ပြောခဲ့ခြင်း ဖြစ်သည်။ ဘုရားသခင်ပြုသော အမှုတိုင်းသည် အဓိပ္ပာယ်ရှိ၏။ တစ်စုံတစ်ယောက်မှာ ဘုရားသခင်ကို ချစ်သောသူဖြစ်သည်ဟု လူတို့အနေနှင့် ထင်ရာမြင်ရာ ပြောဆိုခြင်းသည် အဘယ်မျှ အဓိပ္ပာယ်ကင်းမဲ့လိုက်လေသနည်း။ ဤသည်မှာ ယုတ္တိကင်းမဲ့လွန်းလှ၏။ ပထမဦးစွာ ထိုလူများသည် မှားယွင်းသော အနေအထားတွင် ရပ်နေကြခြင်း ဖြစ်သည်။ ဒုတိယအနေဖြင့် ဤသည်မှာ လူတို့စီရင်ဆုံးဖြတ်နိုင်သည့်အရာ မဟုတ်။ အခြားသူများကို မြှောက်ပင့်ပြောဆိုခြင်းဟူသည်မှာ မည်သည့်အရာကို ဆိုလိုသနည်း။ အခြားသူများကို အထင်အမြင်မှားစေခြင်း၊ လှည့်ဖြားခြင်းနှင့် ထိခိုက်နစ်နာစေခြင်းကို ဆိုလိုသည်။ တတိယအနေဖြင့် ယင်း၏ ဓမ္မဓိဋ္ဌာန်ကျသော သက်ရောက်မှုများကို ကြည့်လျှင် ထိုသို့သော အပြုအမူသည် အခြားသူတို့အား လမ်းကြောင်းမှန်ပေါ်သို့ မပို့ဆောင်နိုင်ရုံသာမက ၎င်းတို့၏ အသက်ဝင်ရောက်မှုကိုပါ အနှောင့်အယှက်ပေးပြီး ၎င်းတို့၏ ဘဝတွင် ဆုံးရှုံးမှုများကိုလည်း ဖြစ်စေပေသည်။ သင့်အနေဖြင့် တစ်စုံတစ်ယောက်သည် ဘုရားသခင်ကို ချစ်သည်၊ အမှုအရာများကို စွန့်လွှတ်နိုင်သည်၊ ဘုရားသခင်အပေါ် သစ္စာရှိသည်ဟု အမြဲပြောဆိုနေလျှင် လူတိုင်းက ထိုသူ၏ အပြင်ပန်း လုပ်ဆောင်ချက်များကို တုပလာကြမည် မဟုတ်လော။ သင့်အနေဖြင့် အခြားသူများကို လမ်းမှန်သို့ မရောက်စေရုံသာမက သရဖူများနှင့် အလဲအလှယ်လုပ်ရန် ဤအပြင်ပန်းအလေ့အကျင့်များကို လူအများစု အားကိုးကြကာ ပေါလု၏ လမ်းကြောင်းကို အမှတ်တမဲ့ လျှောက်ကုန်ကြသည်အထိ အပြင်ပန်း လုပ်ဆောင်ချက်များအပေါ် ထိုသူတို့ အာရုံစိုက်ကြစေရန် ဦးဆောင်လိုက်ခြင်းလည်း ဖြစ်သည်။ ဤသက်ရောက်မှုများ မရှိခဲ့သလော။ ဤစကားများကို သင်ပြောသည့်အခါ ထိုပြဿနာများကို သတိပြုမိသလော။ မည်သည့်အနေအထားတွင် သင်ရပ်တည်နေသနည်း။ မည်သည့်အခန်းကဏ္ဍတွင် သင်ပါဝင်ဆောင်ရွက်နေသနည်း။ သင့်စကားများ၏ ဓမ္မဓိဋ္ဌာန်ကျသော သက်ရောက်မှုကား အဘယ်နည်း။ ယင်းက အဆုံးတွင် အခြားသူများအား အဘယ်လမ်းကို လိုက်စေသနည်း။ မည်မျှသော အတိုင်းအတာထိ ဘေးအန္တရာယ်ဖြစ်စေသနည်း။ လူတို့အနေဖြင့် ဤသို့လုပ်ဆောင်ကြသောအခါ ကြီးလေးသော အကျိုးဆက်များ ရှိပေသည်။

အသင်းတော်အတွင်းရှိ အချို့သော ခေါင်းဆောင်များနှင့် အမှုဆောင်များမှာ သူတို့၏ အတွေ့အကြုံများကို မပြောနိုင်၊ သက်သေမခံနိုင်သကဲ့သို့ ပြဿနာများ ဖြေရှင်းရန်အတွက် သမ္မာတရားကိုလည်း အသုံးမပြုနိုင်ပေ။ သူတို့အနေဖြင့် မည်သို့ ဒုက္ခခံခဲ့ပုံ၊ ပြုပြင်ခြင်းကို မည်သို့လက်ခံခဲ့ပုံ၊ မကျေနပ်ချက်များစွာကို ခံစားခဲ့ရသော်လည်း မည်သို့ အပျက်သဘောမဆောင်လာကြပုံ၊ မိမိတို့၏ တာဝန်များကို လုပ်ဆောင်ရာတွင် မည်သို့ဇွဲကောင်းပုံတို့ကိုသာ အမြဲလိုလို သက်သေခံကြသည်။ ပေါလုကဲ့သို့ပင် ၎င်းတို့အပေါ် ဘုရားရွေးချယ်ထားသောလူများ လေးစားရန်၊ ကြည်ညိုရန်နှင့် အထင်ကြီးရန် လုပ်ဆောင်လျက် မိမိတို့ကိုယ်ကို ဂုဏ်တင်ရင်း သူတို့ကိုယ်သူတို့ အစဉ်သဖြင့် သက်သေခံကြသည်။ ထို့အပြင် ထိုသူတို့သည် စကားများနှင့် အယူဝါဒများကို ကောင်းစွာ ပြောဆိုနိုင်ပြီး တရားဟောကြားနိုင်သူတို့ကို မြင်သည့်အခါ မြှောက်ပင့်ပေးကြသည်။ ပေါလုနှင့်တူသော ထိုခေါင်းဆောင်နှင့် အမှုဆောင်တို့ကို ချီးမွမ်းပြီး သြဘာပေးကြသည်။ ဤနည်းအားဖြင့် ထိုခေါင်းဆောင်နှင့် အမှုဆောင်တို့အပေါ် အခြားသူများ ကြည်ညိုအောင် သူတို့လုပ်ကြသည်။ ထိုသူတို့သည် ရေလောင်းခြင်းအလုပ်နှင့် ဖြည့်ဆည်းခြင်းအလုပ်ကို ကောင်းစွာ လုပ်ဆောင်ရန် ပျက်ကွက်ရုံသာမက အခြားသူများကို ပေါလု၏ လမ်းကြောင်း လျှောက်ဖို့ ဦးတည်ပေးသည့် ဖျက်ဆီးပြီး အနှောင့်အယှက်ပေးသော အလုပ်အချို့ကိုလည်း ပါဝင်ဆောင်ရွက်ကြသည်။ ထိုအတောအတွင်း သူတို့ကိုယ်သူတို့ စွမ်းဆောင်နိုင်သော ခေါင်းဆောင်ကောင်းများ ဖြစ်သည်ဟု တလွဲတွေးထင်ကာ ဘုရားသခင်ထံမှ ဆုလာဘ်များကို ရလိုကြသည်။ ဤသည်မှာ သင်တို့အများစု ရောက်နေသော အခြေအနေ မဟုတ်သလော။ စကားများနှင့် အယူဝါဒများကိုသာ အာရုံစိုက်ခြင်းနှင့် လူတို့ကို မရပ်မနား သြဝါဒပေးခြင်းဖြစ်သည့် သင်တို့၏ လက်ရှိနည်းစနစ်အရဆိုလျှင် လူများကို မှန်ကန်သော လမ်းကြောင်းပေါ်သို့ သင်တို့ ဦးဆောင်နိုင်မည်လော။ အဆုံးတွင် ဤအမှုသည် ၎င်းတို့အား မည်သည့်လမ်းကြောင်းသို့ ဆိုက်ရောက်စေနိုင်သနည်း။ ၎င်းတို့အားလုံးကို ပေါလုလမ်းကြောင်းပေါ်သို့ ဆိုက်ရောက်စေမည် မဟုတ်လော။ ဤသည်မှာ ပကတိအရှိဖြစ်သည်ဟု ငါမြင်သည်။ တစ်ဆိတ်ကို တစ်အိတ်လုပ်ခြင်း မဟုတ်။ သင်တို့အားလုံးသည် လူများကို ပေါလုလမ်းကြောင်းသို့ ဦးဆောင်နေသည့် ပေါလုပုံစံ ခေါင်းဆောင်များ ဖြစ်သည်ဟု ဆိုနိုင်သည်။ သရဖူတစ်မျိုးမျိုးကို သင်တို့ လိုချင်နေကြဆဲလော။ ပြစ်တင်ရှုတ်ချခြင်း မခံရလျှင်ပင် သင်တို့ကံကောင်းမည်ဖြစ်၏။ သင်တို့လုပ်ရပ်များအရ သင်တို့အားလုံးသည် ဘုရားသခင်ကို ခုခံသည့်သူများ၊ ဘုရားသခင်ကို အစေခံသည့်တိုင် ခုခံသည့်သူများ ဖြစ်လာကြလေပြီ။ ဘုရား၏ အမှုကို နှောင့်ယှက်ရာတွင် ကျွမ်းကျင်သူများ ဖြစ်လာကြလေပြီ။ ဤလမ်းကြောင်းမျိုးအတိုင်းသာ ဆက်လက်လျှောက်လှမ်းပါက အဆုံးတွင် သင်တို့သည် အယောင်ဆောင် သိုးထိန်းများ၊ အယောင်ဆောင် ခေါင်းဆောင်များ၊ အယောင်ဆောင် အမှုဆောင်များနှင့် အန္တိခရစ်များသာ ဖြစ်သွားကြမည်ဖြစ်သည်။ ယခုအချိန်သည် ကောင်းကင်နိုင်ငံတော်အတွက် လေ့ကျင့်သည့် အချိန်ခါသမယ ဖြစ်ပေသည်။ သင်တို့အနေဖြင့် သမ္မာတရားအပေါ် အားစိုက်ထုတ်မှု မပြုဘဲ အလုပ်ကိုသာ အာရုံစိုက်နေလျှင် ပေါလု၏ လမ်းကြောင်းကို အမှုမဲ့အမှတ်မဲ့ လျှောက်မိလျက်သား ဖြစ်သွားပေလိမ့်မည်။ ထို့အပြင် သင်တို့သည် ပေါလုနှင့်တူသော အခြားသူတစ်စုကိုလည်း သင်တို့နှင့်အတူ ခေါ်ဆောင်သွားလိမ့်မည်။ ဤသို့ဆိုလျှင် သင်တို့သည် ဘုရားသခင်ကို ခုခံပြီး သူ၏ အလုပ်ကို နှောင့်ယှက်သူဖြစ်လာမည် မဟုတ်လော။ ထို့ကြောင့် ဘုရားသခင်ကို အစေခံသည့်သူတစ်ဦးသည် ဘုရားသခင်အတွက် သက်သေမခံနိုင်လျှင်၊ သို့မဟုတ် ဘုရားသခင် ရွေးချယ်ထားသူများကို လမ်းမှန်သို့ရောက်အောင် ဦးဆောင်ခြင်း မပြုနိုင်လျှင် သူသည် ဘုရားသခင်ကို ခုခံသည့်သူတစ်ဦး ဖြစ်၏။ ဤလမ်းကြောင်းနှစ်ခုသာ ရှိသည်။ ပေတရု၏ လမ်းကြောင်းမှာ သမ္မာတရားကို လိုက်စားပြီး နောက်ဆုံးတွင် မိမိ၏ ယုံကြည်ခြင်း၌ အောင်မြင်သွားသည့် လမ်းကြောင်းဖြစ်သည်။ ပေါလု၏ လမ်းကြောင်းမှာမူ သမ္မာတရားကို လိုက်စားခြင်းမပြုဘဲ ကောင်းချီးနှင့် ဆုလာဘ်များ ရဖို့အတွက်သာ ကြိုးစားသည့် လမ်းကြောင်းဖြစ်သည်။ ယင်းမှာ ရှုံးနိမ့်ခြင်းလမ်းကြောင်း ဖြစ်သည်။ ယနေ့တွင် ပေတရု၏ အောင်မြင်သော လမ်းကြောင်းကို လျှောက်လှမ်းသူမှာ နည်းပါးလွန်းလှပြီး ပေါလု၏ ကျရှုံးသည့် လမ်းကြောင်းကို လျှောက်လှမ်းသူမှာမူ များစွာ ရှိနေသည်။ ခေါင်းဆောင်များနှင့် အမှုဆောင်များအဖြစ် အစေခံနေသည့် သင်တို့သည် သမ္မာတရားကို အစမှအဆုံးထိ မလိုက်စားပါက သင်တို့အားလုံးသည် အယောင်ဆောင် ခေါင်းဆောင်နှင့် အယောင်ဆောင် အမှုဆောင်များ ဖြစ်လာပြီး အန္တိခရစ်များနှင့် ဘုရားသခင်ကို ခုခံသော ဆိုးယုတ်သူများ ဖြစ်လာကြပေမည်။ သင်တို့အနေဖြင့် ယခုအချိန်မှစ၍ လမ်းကြောင်းမှန်ပေါ်သို့ ပြောင်းပြီး ပေတရု၏ လမ်းကြောင်းကို အမှန်တကယ် လိုက်လျှင် ဘုရားသခင် အသိအမှတ်ပြုသော ခေါင်းဆောင်ကောင်းနှင့် အမှုဆောင်ကောင်းများ ဖြစ်လာနိုင်သေးသည်။ သင်တို့သည် စုံလင်စေခြင်း ခံရဖို့နှင့် ဘုရားနှုတ်ကပတ်တော်၏ စစ်မှန်မှုအတွင်း ဝင်ရောက်ဖို့ မကြိုးစားလျှင် အန္တရာယ်ရှိလေသည်။ သင်တို့၏ မိုက်မဲမှုနှင့် မသိနားမလည်မှု၊ အပေါ်ယံမျှဖြစ်ပြီး မလုံလောက်သော အတွေ့အကြုံ၊ သင်တို့၏ သေးငယ်သော ဝိညာဉ်ရင့်ကျက်မှုနှင့် မရင့်ကျက်မှုတို့ကို ထည့်သွင်းစဉ်းစားပါက လုပ်ဆောင်နိုင်သည့် တစ်ခုတည်းသောအရာမှာ သင်တို့ကို သမ္မာတရားနှင့်ပတ်သက်၍ ပိုမိုမိတ်သဟာယပြုပေးခြင်းနှင့် သင်တို့ နားလည်လာအောင် လုပ်ပေးခြင်းတို့သာ ဖြစ်သည်။ သို့သော် သင်တို့ သမ္မာတရားကို ရမရဆိုသည်မှာ သင်တို့ကိုယ်တိုင်၏ လိုက်စားမှုအပေါ်တွင် မူတည်ပေသည်။ အကြောင်းမှာ ယနေ့ခေတ်သည် ပေတရုနှင့် ပေါလုတို့၏ ခေတ်နှင့်စာလျှင် များစွာခြားနားနေသောကြောင့် ဖြစ်သည်။ ထိုခေတ်က သခင်ယေရှုသည် လူတို့ကို တရားစီရင်ခြင်း၊ ပြစ်တင်ဆုံးမခြင်း၊ သို့မဟုတ် လူ၏ စိတ်သဘောထားကို ပြောင်းလဲပေးခြင်းများ မပြုလုပ်ရသေးပေ။ ယခုခေတ်အခါတွင်မူ လူ့ဇာတိခံ ဘုရားသခင်သည် သမ္မာတရားကို အလွန် ပွင့်လင်းမြင်သာစွာ ဖော်ပြထားပြီဖြစ်သည်။ လူတို့အနေဖြင့် ပေါလု၏ လမ်းကြောင်းကို လျှောက်လှမ်းဆဲဖြစ်လျှင် ဤအချက်က သူတို့၏ သဘောပေါက်နားလည်နိုင်စွမ်းမှာ ချို့ယွင်းနေကြောင်း ပြသည့်အပြင် သူတို့၏ စရိုက်သည် ပေါလုကဲ့သို့ပင် အလွန်ဆိုးယုတ်ပြီး စိတ်သဘောထားကလည်း အလွန်အမင်း မာနထောင်လွှားကြောင်း ညွှန်ပြလျက်ရှိသည်။ ထိုခေတ်နှင့် ယနေ့ခေတ် မတူညီသကဲ့သို့ အလုံးစုံ အခြေအနေချင်းလည်း ကွာခြားသည်။ ယနေ့ခေတ်တွင် ဘုရားသခင်၏ နှုတ်ကပတ်တော်သည် အလွန် တောက်ပပြီး အလွန် ရှင်းလင်းလှသည်။ ဘုရားက သင့်ကို သွန်သင်ပေးရန်နှင့် ဦးဆောင်ရန် သူ၏လက်ကို ကမ်းပေးနေသည့်အလား ဖြစ်သည်။ ထို့ကြောင့် သင့်အနေဖြင့် လမ်းမှားကို လျှောက်လှမ်းဆဲဖြစ်ပါက လက်သင့်ခံနိုင်ဖွယ် မရှိပေ။ ထို့အပြင် ယနေ့ခေတ်တွင် တစ်ခုက အပြုသဘောဆောင်ပြီး တစ်ခုက အပျက်သဘောဆောင်ကာ တစ်ခုက စံနမူနာဖြစ်ပြီး အခြားတစ်ခုက သတိပေးချက်ဖြစ်သည့် ပေတရုနှင့် ပေါလုဟူသည့် သာဓကပုံစံနှစ်မျိုးရှိ၏။ လမ်းမှားကို လျှောက်လျှင် သင်သည် မှားယွင်းသော ရွေးချယ်မှုကို ပြုခဲ့ပြီဖြစ်ပြီး ဆိုးယုတ်လွန်းသည်ဟု ဆိုလို၏။ သင်တို့ကိုယ်သင်တို့အပြင် အခြားအပြစ်တင်စရာ မည်သူမျှမရှိချေ။ သမ္မာတရားစစ်မှန်မှု ရှိသောသူသည်သာ အခြားသူများကို သမ္မာတရားစစ်မှန်မှုသို့ ဝင်ရောက်ရန် ဦးဆောင်နိုင်ပေသည်။ သမ္မာတရားစစ်မှန်မှု မရှိသူတို့မှာမူ အခြားသူများကို လမ်းလွဲစေဖို့သာ ဦးဆောင်နိုင်သည်။

ကောက်နုတ်ချက် (၇၄)

မိမိတို့၏အလုပ်တွင် ဘုရားသခင်၏နှုတ်ကပတ်တော်များနှင့်အညီ သမ္မာတရားအကြောင်းကို မိတ်သဟာယမပြုကြသော ခေါင်းဆောင်များနှင့် အမှုဆောင်များရှိကြသည်။ သူတို့သည် ကိစ္စများကို သူတို့ဘာသာအပြည့်အဝနားလည်ဖို့ မတတ်နိုင်ကြသည့်အပြင်၊ “ကျွန်ုပ်က လူတိုင်းအား သူတို့၏ထင်မြင်ချက်များကို ဖော်ပြစေချင်ပါသည်။ အသင်တို့အားလုံး မိမိစိတ်တွင်ရှိသည့်အရာကို ပြောပါ” ဟူ၍ မကြာခဏ ပြောဆိုကြသည်။ လူတိုင်းအား သူတို့၏သဘောထားများကို ထုတ်ဖော်ခွင့်ပြုပြီး၊ နောက်ဆုံးတွင် အများဆန္ဒကို ရယူသဖြင့် ဤသည်က မှန်ကန်ပြီး အလွန် ဒီမိုကရေစီနည်းကျသယောင် ထင်ရသည်။ လူများက သမ္မာတရားကို နားမလည်ကြသောအခါ ဤကျင့်သုံးမှုသည် နောက်ဆုံးပိတ်အားကိုးအားထားရာအနေနှင့် လက်ခံနိုင်သော်လည်း၊ သမ္မာတရားနှင့်ကိုက်ညီသည့်ကောက်ချက်တစ်ခုကို ရလိမ့်မည်ဟု အာမမခံပေ။ သမ္မာတရားကို မည်သူကမျှ နားမလည်သောကြောင့်နှင့် လူတိုင်း၏ထင်မြင်ချက်များတွင် အားနည်းချက်များရှိတတ်သောကြောင့်၊ သူတို့သည် အတူတကွ စုဝေးကြလျှင်ပင် သမ္မာတရားနှင့်ကိုက်ညီသည့်ကောက်ချက်တစ်ခုကို မချနိုင်ကြသေးပေ။ ထိုကဲ့သို့ဖြစ်နေသည်မဟုတ်လော။ အကယ်၍ သမ္မာတရားကို နားလည်သူတစ်ဦးဦးကသာ ပါဝင်လုပ်ဆောင်မည်ဆိုလျှင် များစွာပို၍ကောင်းသွားခဲ့လိမ့်မည်။ အခြေအနေများသည် ပို၍ကောင်းသွားခဲ့နိုင်သည်။ သို့ရာတွင် သမ္မာတရားကို နားလည်သည့်တစ်ယောက်ယောက်က ပဲ့ကိုင်ဖို့မှာ အရေးပါသည်။ ဤလူသည် ဘုရားသခင်၏နှုတ်ကပတ်တော်အပေါ် အခြေခံ၍ သမ္မာတရားကို ရှာဖွေရာတွင် လူတိုင်းကို လမ်းညွှန်ပြပေးသင့်သည်။ ဤနည်းဖြင့် သူတို့ချလိုက်သည့်ကောက်ချက်များသည် သမ္မာတရားနှင့်ကိုက်ညီနိုင်ပေသည်။ ဤသည်မှာ အကောင်းဆုံးချဉ်းကပ်နည်းဖြစ်သည်။ သမ္မာတရားကို နားလည်သောတစ်ဦးဦးက ဦးဆောင်၍ ပဲ့ကိုင်ပေးကာ၊ ဘုရားသခင်၏နှုတ်ကပတ်တော်များအပေါ် မူတည်၍ သမ္မာတရားအကြောင်းကို မိတ်သဟာယဖွဲ့ရာ၌ နောက်ဆုံးတွင် စည်းလုံးညီညွတ်မှုရပြီး သမ္မာတရားနှင့်ပတ်သက်၍ အားလုံးသဘောတူညီမှုတစ်ခုရသည်အထိ လူတိုင်းကို ဦးဆောင်သွားဖို့ လိုအပ်ပါသည်။ ဤသည်ကသာ လက်တွေ့လုပ်ဆောင်မှုလမ်းကြောင်းမှန်ဖြစ်သည်။ သို့ဖြစ်လျှင် ဒီမိုကရေစီကို မည်သို့ရှုမြင်သင့်သနည်း။ လက်ရှိအချိန်တွင် အကျင့်ပျက်လူသားမျိုးနွယ်အကြားတွင် ဒီမိုကရေစီသည် အတော်အတန် တိုးတက်ပြီး အဆင့်မြင့်သောလူမှုရေးစနစ်တစ်ခုဖြစ်သည်။ ၎င်းသည် အတွေးအမြင်သစ်ကို ဖော်ဆောင်ပေးပြီး ခေတ်ဆန်ရုံသာမက လူအများစု၏အကြိုက်များနှင့်လည်း ကိုက်သည်။ ဤစနစ်သည် အတော်အတန် အဆင့်မြင့်ပြီး တိုးတက်သော်လည်း၊ မည်မျှကောင်းမွန်သည့်စနစ်ဖြစ်ပါစေ၊ လူသားအပြစ်၏ပြဿနာကို မည်သည့်စနစ်မဆိုက ဖြေရှင်းပေးနိုင်သလော။ ယင်းက လူ့အသိုင်းအဝိုင်းဆိုင်ရာ မကောင်းမှုများနှင့် အမှောင်ထုတို့၏အနှစ်သာရကို ပြောင်းလဲပေးနိုင်သလော။ ဤသည်မှာ ဖြစ်နိုင်ချေမရှိပါ၊ အာဏာရှင်ဆန်သောနိုင်ငံများတွင် ဆိုဖွယ်ရာပင်မရှိတော့ချေ။ ထိုဒီမိုကရေစီဝါဒကို အခြေခံသောနိုင်ငံများ၏အာဏာပိုင်အရာရှိများအကြားတွင်လည်း ဧရာမအဂတိလိုက်စားမှုနှင့် အုပ်ချုပ်ရေးညံ့ဖျင်းမှုတို့ ရှိသည်မဟုတ်လော။ ဤစနစ်တွင် ဖြစ်ပျက်သည့် မည်သည့်အရာကမျှ သမ္မာတရားနှင့် မကိုက်ညီပါ။ အဘယ်ကြောင့်ဆိုသော် လူသားမျိုးနွယ်သည် စာတန်ကြောင့် အကြီးအကျယ် ဖောက်ပြန်ပျက်စီးပြီး ယင်းသည် သမ္မာတရားအားလုံး ကင်းမဲ့သောကြောင့်ဖြစ်သည်။ လူသားများသည် ၎င်းတို့၏ဖောက်ပြန်ပျက်စီးသောစိတ်သဘောထားများအတိုင်း အသက်ရှင်နေထိုင်ကြပြီး ဘုရားသခင်ကို ပုန်ကန်၍ ဆန့်ကျင်ကြသည်။ သူတို့သည် သမ္မာတရားကို လက်တွေ့လုပ်ဆောင်ဖို့ ဖြစ်နိုင်ချေမရှိပါ။ အာဏာရှိနိုင်ငံ့ခေါင်းဆောင်များအပြင် ထိုကျော်ကြားသောပုဂ္ဂိုလ်များပင်လျှင်လည်း အသိပညာရှိကြသော်လည်း၊ အားလုံးက စာတန်၏စိတ်သဘောထားအတိုင်း အသက်ရှင်နေထိုင်ကြသည်။ သူတို့တွင် သမ္မာတရားတစ်စွန်းတစ်စမျှပင် မရှိကြသည့်အပြင်၊ ဘုရားသခင်ကို ပုန်ကန်ပြီး ဆန့်ကျင်သည့် အပြုအမူပေါင်းများစွာကို တတ်နိုင်ကြသည်။ ဆိုးယုတ်မှု၊ အဓိပ္ပါယ်မရှိသောလုပ်ရပ်အချို့ကို ကျူးလွန်ဖို့ကိုပင်လျှင် သူတို့ တတ်နိုင်ကြသည်။ သူတို့တွင် ယုံကြည်ခြင်းရှိသည်ဖြစ်စေ သို့မဟုတ် မရှိသည်ဖြစ်စေ၊ သူတို့အထဲမှ တစ်ယောက်ကမျှ သမ္မာတရားကို လက်မခံနိုင်၊ သို့မဟုတ် ဘုရားသခင်နောက်သို့ စစ်မှန်စွာ မလိုက်နိုင်ကြပေ။ သူတို့အထဲမှ တစ်ယောက်ကမျှ ဘုရားသခင်ထံ ကျိုးနွံနာခံခြင်း သို့မဟုတ် ကိုးကွယ်ခြင်း မပြုလုပ်ကြပေ။ သူတို့သည် ဘုရားသခင်ကို ဂုဏ်တင်ချီးကျူးဖို့ သို့မဟုတ် သက်သေခံဖို့ ဘာတစ်ခုကိုမျှ ဘယ်တော့မှ မပြောကြပေ။ သူတို့ပြောသည့်စကားလုံးများအားလုံးသည်ဘုရားမဲ့ဝါဒဆန်ပြီး၊ အားလုံးသည် ဘုရားသခင်ကို ငြင်းပယ်ပြီး ဆန့်ကျင်သည့်စကားများဖြစ်ကြသည်။ ယင်းတို့အားလုံးသည် မိစ္ဆာဒိဋ္ဌိယုတ္တိအမှားများဖြစ်ကြသည်။ ယင်းတို့အားလုံးသည် ကောင်းကင်ဘုံကို အာခံဖီဆန်သည့် စကားများဖြစ်ကြပြီး၊ ယင်းတို့သည် နတ်ဆိုးဆန်သော စကားများမှတစ်ပါး အခြားမဟုတ်ကြပေ။ ထို့ကြောင့် လူသားများသည် သူတို့၏နိုင်ငံများကို အုပ်ချုပ်ဖို့ မည်သည့်စနစ်ကို လက်ခံရွေးချယ်လိုက်သည်ဖြစ်စေ၊ သူတို့သည် ဘုရားသခင်ထံ ကျိုးနွံနာခံကြလိမ့်မည်မဟုတ်ပေ၊ သူ့ကို ကိုးကွယ်ကြလိမ့်မည်မဟုတ်ပေ၊ သူဖော်ပြသည့်မည်သည့်သမ္မာတရားကိုမဆို လက်ခံကြလိမ့်မည်မဟုတ်ပေ၊ သို့မဟုတ် သူ့နှုတ်ကပတ်တော်များနှင့် သမ္မာတရားတို့နှင့်အညီ သူတို့၏နိုင်ငံများကို အုပ်ချုပ်ကြလိမ့်မည် မဟုတ်ပေ။ သူတို့သည် သိပ္ပံပညာနှင့် တရားဥပဒေစိုးမိုးရေးတို့အပေါ်တွင် အခြေခံသည့် အုပ်ချုပ်မှုကို အားပေးထောက်ခံကြသည်။ ဤသည်က သူတို့လျှောက်သည့်လမ်းကြောင်းသည် ဘုရားသခင်ကို ပုန်ကန်ဆန့်ကျင်သည့်လမ်းကြောင်းများအနက်မှ တစ်ခုဖြစ်ကြောင်းကို ပြသည်။ ဤကဲ့သို့သောနိုင်ငံများသည် ဘုရားသခင်၏ကောင်းချီးပေးခြင်းကို မခံရပေ။ နတ်ဆိုးဘုရင်များ အုပ်စိုးသည့် မည်သည့်နိုင်ငံမဆိုသည် ဘုရားသခင်ကို အဆန့်ကျင်ဆုံးဖြစ်ပြီး သူ၏ကျိန်ဆဲခြင်းကို ခံရသည်။ ဤသည်တို့သည် ဖျက်ဆီးပစ်ရမည်ဟု ဘုရားသခင်က အဆုံးအဖြတ်ပေးခဲ့ပြီးဖြစ်သည့် နိုင်ငံများဖြစ်ကြသည်။ သို့ဖြစ်၍ နိုင်ငံတစ်နိုင်ငံသည် ဘုရားသခင်၏ပစ်ပယ်ဖျက်ဆီးခြင်းခံရလိမ့်မည်၊ မခံရလိမ့်မည်ဟူသည်မှာ ယင်းနိုင်ငံက ဒီမိုကရေစီဝါဒကို ကျင့်သုံးသောနိုင်ငံဖြစ်သည်၊ မဖြစ်သည်ဆိုသည့်အပေါ် အဓိကအားဖြင့် မမူတည်ပေ။ အဓိကအချက်မှာ ထိုနိုင်ငံရှိ အာဏာရအဖွဲ့တွင် မည်သည့်လူစားမျိုးဖြင့် ပါဝင်ဖွဲ့စည်းထားသည်ကို ကြည့်ခြင်းဖြစ်သည်။ အကယ်၍ အာဏာရှိသူများအားလုံးသည် နတ်ဆိုးဆန်ပြီး စာတန်ဆန်သောလူစားမျိုးဖြစ်ပါက၊ အကယ်၍ သူတို့အားလုံးသည် ဘုရားသခင်ကို ဆန့်ကျင်သော ဆိုးယုတ်သော နတ်ဆိုးတစ်သိုက်ဖြစ်ပါက၊ ထိုအခါတွင် ထိုနိုင်ငံသည် သူမုန်းတီးပြီး ကျိန်ဆဲသည့်နိုင်ငံတစ်ခုဖြစ်ကာ သူ၏ဖျက်ဆီးပစ်ခြင်းကို ခံရမည်ဖြစ်သည်။

အသင်းတော်၏ခေါင်းဆောင်များနှင့် အမှုဆောင်များသည် သမ္မာတရားကို မလိုက်စားဘဲနှင့် သူတို့၏အလုပ်ကို စည်းမျဉ်းများမရှိဘဲ စီမံခန့်ခွဲနေပါက၊ အကျိုးဆက်များက မည်သည်တို့ဖြစ်လိမ့်မည်နည်း။ သူတို့သည် ဘုရားသခင်၏အသိအမှတ်ပြုခြင်းကို မလွဲဧကန် ရလိမ့်မည်မဟုတ်ပါ။ ခေါင်းဆောင်များနှင့် အမှုဆောင်များအချို့က “ကျွန်ုပ်တွင် သမ္မာတရားရှိသည်ဖြစ်စေ၊ မရှိသည်ဖြစ်စေ ကိစ္စများအားလုံးတွင် ကျွန်ုပ်က ဒီမိုကရေစီကျကျ လက်တွေ့လုပ်ဆောင်ပြီး အာဏာရှင်ဆန်ဆန်မပြုမူပါက၊ ကျွန်ုပ်သည် မကောင်းမှုလုပ်နေခြင်းမဟုတ်ဟူသည်ကို သေချာစေနိုင်သည်။ ဤနည်းဖြင့် ကျွန်ုပ်သည် ဘုရားသခင်၏ဖယ်ရှားရှင်းလင်းခြင်းကို ခံရလိမ့်မည်မဟုတ်ပေ။ အကယ်၍ ကျွန်ုပ်က ကိုယ့်အလုပ်ကို ကောင်းကောင်းလုပ်ပါက ဘုရားသခင်သည် ကျွန်ုပ်ကို အသိအမှတ်ပြုလိမ့်မည်” ဟု ထင်ကြသည်။ ဤအဆိုသည် မှန်ကန်သလော။ သူတို့ဘာပြောနေသည်ကို သင်တို့က ပိုင်းခြားသိမြင်နိုင်သလော။ အာဏာရှင်ဆန်ဆန်ပြုမူခြင်းအား ရှောင်ရှားခြင်းသည် ဤလူများက ဘုရားသခင်၏ရည်ရွယ်ချက်များနှင့်အညီ ဖြစ်သည်ဟု သက်သေပြသလော။ ဒီမိုကရေစီကျင့်သုံးခြင်းက သူတို့သည် စည်းမျဉ်းများနှင့်အညီ ပြုမူသည်ဟု သက်သေပြသလော။ ဤတွေးခေါ်ပုံတွေးခေါ်နည်းသည် သဘာဝကျပုံပေါ်သော်လည်း၊ အမှန်တွင်တော့ မှားယွင်းသည်။ သမ္မာတရားကို မလိုက်စားသော ခေါင်းဆောင်များနှင့် အမှုဆောင်များအတွက် သူတို့ မည်မျှလက်တွေ့လုပ်ဆောင်သည်ဖြစ်စေ၊ အစဉ်သဖြင့် လွဲချော်ပြီး မှားယွင်းနေဦးမည်သာဖြစ်သည်။ သမ္မာတရားကို လိုက်စားသည့်လမ်းကြောင်းပေါ်တွင် လျှောက်ခြင်းသည်သာ မှန်ကန်သည်။ တစ်ခုတည်းသောသင့်တော်သည့်ချဉ်းကပ်နည်းမှာ ခေါင်းဆောင်များနှင့် အမှုဆောင်များအနေဖြင့် သမ္မာတရားလိုက်စားသည့်လမ်းကြောင်းကို လျှောက်ရာတွင် မဆုတ်မနစ်ဆက်လက်လုပ်နိုင်ဖို့နှင့် မည်သည့်အခြေအနေမျိုးကို သူတို့ရင်ဆိုင်ကြုံတွေ့ရသည်ဖြစ်စေ၊ ဘုရားသခင်၏နှုတ်ကပတ်တော်များနှင့်အညီ သမ္မာတရားကို မိတ်သဟာယပြုဖို့ လူတိုင်းကို ဦးဆောင်ပြီး သမ္မာတရားအား လက်တွေ့ကျင့်သုံးသည့်လမ်းကြောင်းကို ရှာဖွေဖို့ဖြစ်သည်။ လူတိုင်းအား သူတို့၏ထင်မြင်ချက်များနှင့် သူတို့စိတ်ထဲတွင်ရှိသည်များကို ထုတ်ဖော်ပြစေသည့် နည်းကို အမြဲ လက်တွေ့ကျင့်သုံးဖို့ဆိုသည်မှာ ခေါင်းဆောင်များနှင့် အမှုဆောင်များအတွက် မှန်ကန်သလော သို့မဟုတ် မှားယွင်းသလော။ (မှားယွင်းပါသည်။) မည်သည့်နေရာတွင် မှားယွင်းသွားသနည်း။ (မည်သူ့ထံတွင်မျှ သမ္မာတရားမရှိပါ။) ယင်းသည် မှန်ကန်သည်။ မည်သူ့ထံတွင်မျှ သမ္မာတရားမရှိပါ။ ဤသို့ဆိုလျှင် သူတို့မည်သို့မိတ်သဟာယပြုသည်ဖြစ်စေ၊ သူတို့၏မိတ်သဟာယပြုခြင်းမှ ချသော ကောက်ချက်များသည် သမ္မာတရားနှင့်ကိုက်ညီနိုင်သလော။ ယင်းသည် မဖြစ်နိုင်ပေ။ သို့ဖြစ်လျှင် လူတစ်ယောက်သည် သမ္မာတရားနှင့်ညီစေဖို့အလို့ငှာ မည်သည်ကိုလုပ်သင့်သနည်း။ (ဘုရားသခင် မည်သည့်အရာပြောဆိုသည်ကို ကြည့်ပါ။ လူတစ်ယောက်သည် သူ့နှုတ်ကပတ်တော်များအတွင်းရှိ လမ်းကြောင်းတစ်ခုကို ရှာဖွေသင့်သည်။) ဤအဆိုသည် မည်သို့ထင်ရသနည်း။ သည့်ထက်တော့ ပို၍မမှန်နိုင်ပေ။ ခေါင်းဆောင်များနှင့် အမှုဆောင်များသည် ကိစ္စများအားလုံးတွင် ဘုရားသခင်၏နှုတ်ကပတ်တော်များနှင့်အညီ သမ္မာတရားနှင့်ပတ်သက်၍ မိတ်သဟာယပြုသင့်ပြီး၊ သူ့နှုတ်ကပတ်တော်များ၌ လမ်းကြောင်းကို ရှာဖွေသင့်သည်။ သို့မှသာ မှန်ကန်သောကောက်ချက်များကို ချနိုင်မည်ဖြစ်သည်။ သမ္မာတရားစည်းမျဉ်းများနှင့်ပတ်သက်၍ လူတိုင်းက မည်သို့မိတ်သဟာယပြုပုံနှင့် စည်းမျဉ်းများကို အမှန်အကန်ဖြစ်ကြောင်း သူတို့ တွေ့ရှိမတွေ့ရှိဆိုသည်မှာ အခြားကိစ္စဖြစ်သည်။ အကယ်၍ သင်သည် သမ္မာတရားကို ရှာဖွေဖို့နှင့် စည်းမျဉ်းများကို ရှာဖွေဖို့ ဘုရားသခင်၏နှုတ်ကပတ်တော်များကို ဖတ်ရန် လူတိုင်းကို ဦးဆောင်နိုင်ပါက၊ ထိုအခါတွင် ယင်းက သင်သည် သမ္မာတရားကို လိုက်စားသောသူတစ်ဦးဖြစ်ကြောင်းကို ပြသည်။ အကယ်၍ သင်သည် ဘုရားသခင့်နှုတ်ကပတ်တော်များ၌ အခြေခံအကြောင်းရင်းတစ်ခုကို ရှာဖွေခြင်း သို့မဟုတ် သူ့နှုတ်ကပတ်တော်များ၌ စည်းမျဉ်းများကို ရှာဖွေခြင်းတို့နှင့်ပတ်သက်၍ တစ်ခုမျှ မပြောဘဲ လူတိုင်းကို မိတ်သဟာယဖွဲ့ခြင်း၊ သူတို့၏ထင်မြင်ချက်များကို ထုတ်ဖော်ပြစေခြင်းသာပြုလုပ်ပါက ထိုအခါ သင်သည် သမ္မာတရားလိုက်စားသောသူတစ်ဦး မဟုတ်ပေ။ သင်သည် စည်းမျဉ်းများအပေါ် ဂရုမထားဘဲ ကိစ္စများကို ရင်ကြားစေ့ပေးဖို့ ကြိုးစားနေခြင်းဖြစ်သည်။ အကယ်၍ အဆုံးတွင် သင်က လူတိုင်းကို လက်များထောင်ပြခြင်းဖြင့် မဲပေးစေပြီး အရေအတွက်များ၍ မဲအသာဖြင့် နိုင်သွားပါက ဤသည်မှာ စည်းမျဉ်းများနှင့်အညီဖြစ်သလော။ ရံဖန်ရံခါတွင် တိုက်ဆိုင်၍ အချို့စည်းမျဉ်းများနှင့်ကိုက်ညီသွားခြင်း သို့မဟုတ် စည်းမျဉ်းများ၏အတိုင်းအတာကို ကျော်လွန်မသွားခြင်းတို့မှာ ဖြစ်ကောင်းဖြစ်နိုင်သည်။ သို့သော် အချိန်အများစုတွင် စည်းမျဉ်းများနှင့်ကိုက်ညီလိမ့်မည်မဟုတ်ပေ။ အဘယ်ကြောင့်ဆိုသော် သင်သည် စည်းမျဉ်းများကို မရှာဖွေသောကြောင့်ဖြစ်သည်။ သင်သည် အကျယ်လောင်ဆုံးနှင့် အစူးရှဆုံးအသံများရှိသူတို့ကသာ နောက်ဆုံးဆုံးဖြတ်ချက်ကို ချပိုင်ခွင့်ရှိသည့်နေရာတွင် လူတိုင်း၏အခြေအမြစ်မရှိသောမှတ်ချက်များကိုသာ နားထောင်နေသည်။ နောက်ဆုံးတွင် ဤခေါင်းဆောင်သည် ဘာဖြစ်သွားပြီနည်း။ သူသည် လေအပြင်းဆုံးတိုက်ရာ မည်သည့်ဘက်ကိုမဆို နားထောင်သည့် ခြံစည်းရိုးကို ခွထိုင်သူတစ်ဦးဖြစ်လာသည်။ ဤသည်မှာ ဆိုးယုတ်သောလူများနှင့် အန္တိခရစ်များကို နှင်ထုတ်သောအချိန်တွင် လက်ထောင်ပြခြင်းဖြင့် မဲပေးဖို့အတွက် ခေါင်းဆောင်အချို့က တောင်းဆိုသောအခါကဲ့သို့ပင်ဖြစ်သည်။ အကယ်၍ လူတစ်ဦးတစ်ယောက်တည်းကပင်လျှင် သဘောမတူပါက သူတို့သည် ထိုသူကို မနှင်ထုတ်တော့ပေ သို့မဟုတ် ကိုင်တွယ်ဖြေရှင်းခြင်း မရှိပေ။ ငါပြောသည်ကပင် မည်သည့်အရာအတွက်မျှ အရေးပါလိမ့်မည်မဟုတ်။ ဤသည်မှာ ဘုရားသခင်ကို ဘေးဖယ်ထားခြင်းမဟုတ်လော။ သူတို့အနေဖြင့် ဘုရားသခင်ကို ဘေးဖယ်ထားသည့်တိုင် သမ္မာတရားကို သူတို့ ရှာဖွေနေသည်ဟု ပြောဖို့ဆိုသည်မှာ လုံးလုံးလျားလျား အဓိပ္ပါယ်မရှိချေ။ လူတိုင်းက သမ္မာတရားကို မိတ်သဟာယပြုပြီး စည်းမျဉ်းများကို ရှာဖွေသောအခါတွင် အဆုံးစွန်ရလဒ်မှာ အဘယ်နည်း။ ဤမိတ်သဟာယပြုခြင်း၏ရလဒ်သည် ဘုရားနှုတ်ကပတ်တော်များ၊ သမ္မာတရားနှင့် စည်းမျဉ်းများနှင့်ကိုက်ညီပါသည်။ ယင်းသည် သူ၏ရည်ရွယ်ချက်များနှင့် ကိုက်ညီသည်။ အကယ်၍ အချိန်ရှည်ကြာသောမိတ်သဟာယပြုခြင်းတစ်ခုအပြီးတွင်၊ အကောင်အထည်ဖော်သောအခါ ဘုရားအိမ်တော်၏အကျိုးစီးပွားများကို ထိခိုက်နစ်နာစေပြီး ဘုရားသခင်က ရွေးချယ်သောလူများအတွက် အကျိုးကျေးဇူးများကို မဖြစ်ပေါ်စေသည့် အားလုံးသဘောတူညီချက်တစ်ခုကို ရရှိပါက၊ ထိုအခါတွင် ဤသဘောတူညီချက်၏ရလဒ်သည် သမ္မာတရားစည်းမျဉ်းများနှင့် မကိုက်ညီပါ။ ယင်းသည် ဘုရားသခင်၏နှုတ်ကပတ်တော်များနှင့် ဧကန်မုချ ဆန့်ကျင်ပါသည်။ ယင်းနှင့်ပတ်သက်၍ သံသယမရှိပါ။ ထိုသို့ဆိုလျှင် ဤသဘောတူညီချက်၏ရလဒ်၏အနှစ်သာရမှာ မည်သည်နည်း။ ယင်းသည် ကောင်းသယောင်ထင်ရသည့်၊ ကမ္ဘာကြီး၏လောကီရေးရာနည်းလမ်းများနှင့်ကိုက်ညီသည့်၊ လူတိုင်း၏အကြိုက်နှင့်လိုက်ဖက်ပြီး လူတိုင်းအတွက် ကောင်းကျိုးဖြစ်စေသည့် အနှစ်သာရမဲ့သော အယူဝါဒတစ်ခုဖြစ်သော်လည်း၊ ဘုရားအိမ်တော်၏သမ္မာတရားစည်းမျဉ်းများနှင့် မကိုက်ညီပါ။ ခေါင်းဆောင်အချို့သည် နားဝေတိမ်တောင်ဖြစ်ပြီး၊ သူတို့သည် သမ္မာတရားကို မလိုက်စားကြသကဲ့သို့ နားလည်ခြင်းလည်းမရှိကြချေ။ လူတိုင်း မိတ်သဟာယဖွဲ့ပြီးနောက်တွင် ဤခေါင်းဆောင်များသည် ၎င်းတို့၏ကိုယ်ပိုင်နှစ်သက်မှုများနှင့်ကိုက်ညီသော်လည်း သမ္မာတရားစည်းမျဉ်းများနှင့် အကယ်စင်စစ်တွင် ဆန့်ကျင်နေသည့် ရလဒ်များကို ရွေးချယ်ကြသည်။ သူတို့လုပ်နေကြသောအရာသည် တရားမျှတပြီး၊ အကျိုးသင့်အကြောင်းသင့်ဖြစ်ကာ သမ္မာတရားနှင့် အပြည့်အဝ ကိုက်ညီသည်ဟု သူတို့ ယုံကြည်ကြသည်။ အကယ်စင်စစ်တွင်မူ ဘုရားသခင်၏နှုတ်ကပတ်တော်သည် သမ္မာတရားဖြစ်သည်ဟု သူတို့ နားမလည်ကြပေ။ သမ္မာတရားစည်းမျဉ်းများက မည်သည်တို့ဖြစ်ကြသည်ဆိုသည်ကို သူတို့ နားလည်ဖို့ ပို၍ပင်ဝေးပါသေးသည်။ သူတို့သည် “ကျွန်ုပ် မည်မျှဒီမိုကရေစီနည်းကျသည်ကို ကြည့်ပါ။ ကျွန်ုပ်သည် အာဏာရှင်မဆန်ပါ။ လူတိုင်းနှင့် အရာအားလုံးကို ကျွန်ုပ် တိုင်ပင်ဆွေးနွေးပြီး နောက်ဆုံးတွင် အားလုံး၏ဆုံးဖြတ်ချက်ပင်ဖြစ်သည်။ ကျွန်ုပ်တို့သည် လက်များထောင်ပြခြင်းဖြင့် မဲပေးခဲ့ကြသည်။ ယင်းသည် ဆုံးဖြတ်ချက်ချသောအဖွဲ့၏ပြေလည်အောင်ဖြေရှင်းပေးခြင်းဖြစ်သည်။ ကျွန်ုပ်ဘာသာချသောဆုံးဖြတ်ချက်တစ်ခုမဟုတ်ခဲ့ပါ” ဟူ၍ တွေးလျက် လူတိုင်းနှင့်မိတ်သဟာယဖွဲ့ခြင်းမှ သူတို့အကြိုက်ဖြစ်သောရလဒ်တစ်ခုကို သူတို့ ရှာသည်။ သူတို့သည် သူတို့ကိုယ်သူတို့ အလွန်စိတ်ကျေနပ်နေကြသော်လည်း၊ ဘုရားအိမ်တော်၏အကျိုးစီးပွားများနှင့် ဘုရားနှုတ်ကပတ်တော်များ၏သမ္မာတရားတို့ကို သစ္စာဖောက်ခြင်းဖြင့် သူတို့ အဆုံးသတ်သွားကြပြီး ဘုရားသခင်၏လိုအပ်ချက်များအပေါ် နင်းခြေပစ်ကြသည်။ လူတိုင်း စိတ်ကျေနပ်ပြီး အကျိုးရှိကြသည်။ သို့သော် ဤအရာအားဖြင့် ဘုရားသခင်က စိတ်ကျေနပ်လိမ့်မည်လော။ သူက ယင်းကို အသိအမှတ်ပြုလိမ့်မည်လော။ ဘုရားသခင်သည် သူ၏စိတ်နှလုံးထဲတွင် မည်သို့ခံစားရမည်နည်း။ ဤအရာများအကြောင်းကို ဤခေါင်းဆောင်များက ဂရုမစိုက်ကြချေ။ ဤနည်းအတိုင်း အသင်းတော်၏အလုပ်ကို သူတို့ စီမံခန့်ခွဲကြရုံသက်သက်သာဖြစ်သည်။ သူတို့သည် ခေါင်းဆောင်အတုအယောင်များ သို့မဟုတ် အန္တိခရစ်များဖြစ်၊ မဖြစ်ဆိုသည်မှာ ယင်းနှင့်ပတ်သက်၍ လူတိုင်း ထိုးထွင်းသိမြင်မှုရှိသင့်သည်။ နေရာအနှံ့ရှိ အသင်းတော်များတွင် ထိုကဲ့သို့သောဖြစ်ရပ်များရှိကြသလော။ အနည်းငယ်မျှ မဟုတ်သည်မှာ သေချာသည်။

လူများ၏ထောက်ခံမှုကို ရဖို့နှင့် ခေါင်းဆောင်တစ်ဦးအဖြစ် ပြန်လည်ရွေးကောက်ခံရကြောင်း သေချာစေဖို့အလို့ငှာ အသင်းတော်ခေါင်းဆောင်အချို့က အာဏာရှင်မဆန်ချင်ယောင်ဆောင်ကာ၊ သူတို့လုပ်သမျှအရာရာတိုင်းတွင် ဒီမိုကရေစီနည်းကျသည့်စည်းမျဉ်းများကို လက်တွေ့လုပ်ဆောင်ကြသည်။ သူတို့သည် ဤသည်ကို လူများ၏ထောက်ခံမှုကို ရဖို့ နည်းလမ်းတစ်ခုအနေဖြင့် သုံးကြသော်လည်း၊ တကယ်တမ်းတွင် သူတို့ကိုယ်ပိုင်အဆင့်အတန်းကို ခိုင်မာစေဖို့ လုပ်ဆောင်ကြခြင်းဖြစ်သည်။ ဤသည်မှာ အန္တိခရစ်တစ်ဦး၏အပြုအမူမဟုတ်လော။ (ဟုတ်ပါသည်။) အန္တိခရစ်တစ်ဦးကသာလျှင် ဤပုံအတိုင်း ပြုမူလိမ့်မည်။ သင်တို့လည်း ဤအရာများကို လုပ်ကြသလော။ (ရံဖန်ရံခါလုပ်ကြပါသည်။) ထို့အပြင် ဤလုပ်ရပ်များကို မည်သည့်ရည်ရွယ်ချက်များက ထိန်းချုပ်သည်ဆိုသည့်အပေါ် သင်တို့ ဆင်ခြင်သုံးသပ်ကြသလော။ လူက ခေါင်းဆောင်တစ်ဦး၏အလုပ်ကို ယခုမှ စတင်လေ့ကျင့်ရုံသာရှိပြီး စည်းမျဉ်းများကို နားမလည်ပါက ဤသည်က အဓိပ္ပါယ်ရှိသည်။ သို့သော် သူသည် နှစ်အတန်ကြာအောင် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခဲ့ပြီး ဤသည်ကို မလျှော့တမ်း ဆက်လုပ်နေသေးပါက ထိုအခါ ဤသည်မှာ စည်းမျဉ်းများမရှိခြင်းဖြစ်သည်။ ဤသည်မှာ ခေါင်းဆောင်မှုအတုအယောင်ဖြစ်ပြီး ထိုသူက သမ္မာတရားလိုက်စားသောသူမဟုတ်ပေ။ အကယ်၍ လူတစ်ဦးတွင် သူ၏ ကိုယ်ပိုင်ရည်ရွယ်ချက်များနှင့် ရည်မှန်းချက်ပန်းတိုင်များရှိပြီး ဤနည်းအတိုင်း မလျှော့တမ်း ပေလုပ်နေပါက သူသည် အန္တိခရစ်ဖြစ်သည်။ ဤပြဿနာကို သင်တို့ မည်သို့ရှုမြင်ကြသနည်း။ ဤပြဿနာနှင့်ရင်ဆိုင်ကြုံတွေ့ရသည့်အခါ သင်တို့ မည်သည်ကို လက်တွေ့လုပ်ဆောင်သနည်း။ အကယ်၍ သင့်တွင် သင့်ကိုယ်ပိုင်ရည်ရွယ်ချက်များနှင့် ရည်မှန်းချက်ပန်းတိုင်များရှိပါက ယင်းတို့ကို ဖြေရှင်းဖို့ သင်ဘာလုပ်သင့်သနည်း။ (ကျွန်ုပ်၏စိတ်ထဲတွင် ရည်ရွယ်ချက်အချို့ကို သိုထားကြောင်းကို ကျွန်ုပ် သတိပြုမိပါသည်။ ရံဖန်ရံခါတွင် ညီအစ်ကိုမောင်နှမများက ကျွန်ုပ်၏လုပ်ရပ်များတွင် ပွင့်လင်းမြင်သာမှုမရှိကြောင်း၊ သူတို့ကို မပြောဘဲ ဆုံးဖြတ်ချက်များကို မိမိဘာသာချကြောင်း ပြောကြမည်ကို ကျွန်ုပ် စိုးရိမ်မိပါသည်။ ကျွန်ုပ်တွင် ထိုကဲ့သို့သောအတွေးများရှိသောအခါ ကျွန်ုပ်သည် ညီအစ်ကိုမောင်နှမများနှင့် တိုင်ပင်ဆွေးနွေးပြီး ကိစ္စများကို ဖြေရှင်းပါမည်။ ကျွန်ုပ်သည် မိမိဆန္ဒအလျောက် ဆုံးဖြတ်ချက်များကို မချပါ။) အခြားလူများနှင့် တိုင်ပင်ဆွေးနွေးခြင်းသည် လက်ခံနိုင်ဖွယ်ဖြစ်သည်။ လူတိုင်းကို အသိပေးထားကြောင်း သေချာစေဖို့မှာ သင့်တော်ပါသည်။ ဤသည်မှာ ညီအစ်ကိုမောင်နှမများက သင်၏ အလုပ်ကို ကြီးကြပ်ခြင်းအား လက်ခံခြင်းဖြစ်ကာ ယင်းက သင်၏တာဝန် ထမ်းဆောင်ခြင်းအတွက် ကူညီပေးသည်။ သို့ရာတွင် သင်ဆွေးနွေးနေသည့် အချိန်ကာလအတွင်းတွင် သင်သည် သမ္မာတရားစည်းမျဉ်းများကိုလည်း လိုက်နာစောင့်ထိန်းရမည်။ အကယ်၍ သင်သည် သမ္မာတရားစည်းမျဉ်းများမှနေ၍ လမ်းကြောင်းသွေဖည်သွားပါက ဆွေးနွေးခြင်းသည် ဆွေးနွေးနေသည့်အကြောင်းအရာနှင့်မသက်ဆိုင်တော့ဘဲ ဖြစ်သွားနိုင်သည် သို့မဟုတ် အချိန်ဖြုန်းတီးသလိုဖြစ်သွားနိုင်သည်။ ထို့အပြင် သင်သည် မှန်ကန်သောကောက်ချက်များသို့ မရောက်နိုင်တော့ပေ။ ထို့ကြောင့် ဆွေးနွေးခြင်းတစ်ခုကို စတင်သည့်အခါ ခေါင်းဆောင်များနှင့် အမှုဆောင်များသည် သက်ဆိုင်ရာ ဘုရားနှုတ်ကပတ်တော်အပိုဒ်များကို ဖတ်ရာတွင် ဦးဆောင်ရမည်။ ဤနည်းဖြင့် သူ့နှုတ်ကပတ်တော်များအတိုင်း လူတိုင်း မိတ်သဟာယဖွဲ့နိုင်သည်။ ဤကဲ့သို့သောမိတ်သဟာယတစ်ခုသည် လမ်းကြောင်းတစ်ခုကို ပေးလိမ့်မည်ဖြစ်ပြီး၊ ရလဒ်ကောင်းများရလာစေလိမ့်မည်။ သင်သည် ဘေးဘက်တွင် ရပ်နေရုံသာရပ်နေပြီး လူတိုင်းကို သူတို့လိုချင်သလို မိတ်သဟာယဖွဲ့စေ၍ မရနိုင်ပါ။ အကယ်၍ မည်သူ့တွင်မျှ ထင်မြင်ချက်ခိုင်ခိုင်မာမာမရှိဘဲ သမ္မာတရားကို မရှာဖွေပါက ထိုအခါ ဤမိတ်သဟာယဖွဲ့ခြင်းနည်းသည် သင်မည်မျှကြာအောင်ပြုလုပ်သည်ဖြစ်စေ အကျိုးမရှိပေ။ မှန်ကန်သောရလဒ်ကို ဘယ်တော့မှ ရလိမ့်မည်မဟုတ်ပေ။ သို့ဖြစ်၍ အသင်းတော်တွင် ခေါင်းဆောင်ကောင်းတစ်ဦးမရှိဘဲ သမ္မာတရားကို နားမလည်သောသူတစ်ဦးဦးက ပဲ့ကိုင်ပါက၊ အကယ်၍ ထင်မြင်ချက်ခိုင်ခိုင်မာမာမရှိဘဲ ကြုံရာကျပန်းသာ မိတ်သဟာယဖွဲ့နေသည့်၊ ၎င်းတို့၏မိတ်သဟာယဖွဲ့ခြင်းမှနေ၍ ပေါက်ကရများသာ ထွက်ပေါ်လာစေသည့် နားဝေတိမ်တောင်လူတစ်စုမျှသာဖြစ်ပါက ဤသည်မှနေ၍ မည်သည့်အကျိုးသက်ရောက်မှုဖြစ်စေနိုင်သနည်း။ ဤဒီမိုကရေစီဟုခေါ်သည့်အရာကို မည်သို့ခေါ်သနည်း။ ၎င်းတို့အားလုံးသည် စည်းမျဉ်းများမရှိသည့် မဆင်မခြင်စကားများရန်ဖြစ်ခြင်းသာဖြစ်ပြီး မှန်ကန်သောရလဒ်ကို ထုတ်ပေးလိမ့်မည်မဟုတ်ပါ။ ဤကဲ့သို့သောဒီမိုကရေစီနည်းကျချဉ်းကပ်မှုမျိုးသည် အပြုသဘောဆောင်သောအကျိုးသက်ရောက်မှုတစ်ခုမရှိနိုင်ပါ။ လူတိုင်းသည် စွဲမက်ဖွယ်ကောင်းပြီး ရွှန်းရွှန်းဝေအောင် ပြောတတ်သည့် အပြင်ပန်းသဏ္ဌာန်ရှိသော်လည်း၊ အကယ်စင်စစ် သူတို့တွင် ခိုင်မာသောထင်မြင်ချက်၊ စစ်မှန်သော စွမ်းရည်နှင့် အစစ်အမှန်ဖြစ်သော အသိပညာတို့ မရှိကြပေ။ သူတို့သည် လူများကို မှန်ကန်သောလမ်းကြောင်းပေါ်သို့ ဦးဆောင်ဖို့ မတတ်နိုင်ကြပေ။ လူများကို အထင်အမြင်မှားစေသည့်၊ အပြုသဘောဆောင်သည့် အကျိုးသက်ရောက်မှုတစ်စုံတစ်ရာ မရှိသော စကားလုံးများကိုသာ သူတို့ ပြောကြသည်။ မည်သို့ဆိုစေ အခြေအနေတစ်ခုနှင့် ရင်ဆိုင်ကြုံတွေ့ရသောအခါ လမ်းခရီးကို ဦးဆောင်ဖို့ သမ္မာတရားကို နားလည်သောတစ်စုံတစ်ဦး မရှိဘဲ ဒီမိုကရေစီနည်းကျသောတိုင်ပင်ဆွေးနွေးခြင်းများကိုသာ လုပ်နေပါက အလုပ်မဖြစ်ပေ။ အကောင်းဆုံးချဉ်းကပ်နည်းမှာ ခေါင်းဆောင်များနှင့် အမှုဆောင်များသည် ၎င်းတို့ကိုယ်တိုင် သမ္မာတရားကို ရှာဖွေဖို့၊ လိုက်လျောညီထွေသော ဘုရားသခင်၏နှုတ်ကပတ်တော်များကို ရွေးချယ်ဖို့၊ ယင်းတို့ကို သေသေချာချာ ဖတ်ဖို့နှင့် အလေးဂရုပြု၍ တွေးဆဖို့တို့သာဖြစ်သည်။ ထိုအခါတွင် သူတို့သည် လူတိုင်းနှင့် မိတ်သဟာယပြုပြီး တိုင်ပင်ဆွေးနွေးဖို့ စုဝေးပွဲသို့ ဘုရားသခင်၏နှုတ်ကပတ်တော်များကို သယ်ဆောင်လာနိုင်သည်။ ဤနည်းလမ်းဖြင့်သာ ရလဒ်များကို ရနိုင်သည်။ ခေါင်းဆောင်အတုအယောင်များနှင့် အန္တိခရစ်များအတွက်မူ မည်သည့်အခြေအနေမျိုးဖြစ်နေပါစေ၊ သူတို့သည် ဒီမိုကရေစီနည်းကျသောတိုင်ပင်ဆွေးနွေးခြင်းများကို ဘယ်တော့မှ လက်တွေ့လုပ်ဆောင်မည်မဟုတ်ပေ။ သူတို့သည် မည်သည့်အခါမျှ လူတို့အား မဆွေးနွေးခိုင်းပေ၊ သို့မဟုတ် မိတ်သဟာယမဖွဲ့ခိုင်းပေ။ သူတို့သည် ဒီမိုကရေစီနည်းကျသောတိုင်ပင်ဆွေးနွေးခြင်းများက သူတို့၏ရည်ရွယ်ချက်များနှင့် ရည်မှန်းချက်ပန်းတိုင်များကို ထုတ်ဖော်လိမ့်မည် သို့မဟုတ် အာဏာသုံး၍ ပယ်ချလိမ့်မည်ကို ကြောက်ရွံ့သဖြင့်၊ သူတို့၏ရည်ရွယ်ချက်များနှင့် ရည်မှန်းချက်ပန်းတိုင်များကို ဖက်တွယ်ထားသည်။ ထို့ကြောင့် သူတို့သည် အခြေအနေကို ထိန်းချုပ်သောသူတစ်ဦးဖြစ်ဖို့ အမြဲ ဆန္ဒရှိကြလျက် အာဏာရှင်ဆန်ဆန်ပြုမူကြသည်။ ထိုထိုသောအချို့အသေးအဖွဲကိစ္စများတွင်ပင်လျှင် သူတို့သည် ဒီမိုကရေစီနည်းကျသောမိတ်သဟာယပြုခြင်းကို လက်တွေ့လုပ်ဆောင်ကြပါက လူတိုင်းကို မျက်နှာလိုမျက်နှာရလုပ်ဖို့သာ ရည်ရွယ်ပြီး၊ သူတို့ကို လူတိုင်းက အပြုသဘောဆောင်သောပုံစံဖြင့် ရှုမြင်ကြစေဖို့ဖြစ်သည်။ ယင်းမှာ သူတို့၏ကိုယ်ပိုင်အဆင့်အတန်းခိုင်မာစေဖို့သက်သက်သာ လုပ်ခြင်းဖြစ်သည်။ ဤကဲ့သို့သောရည်ရွယ်ချက်မျိုးနှင့် လူအချို့ကို သင်တို့ တွေ့ပါက၊ သူတို့ကို သတိဖြင့် တားဆီးကာကွယ်ပြီး စောင့်ကြည့်လေ့လာရမည်။ လိုအပ်ပါက သင်သည် ၎င်းတို့ကို ဖော်ထုတ်ပြီး ကန့်သတ်ထားရမည်။ မှန်ကန်သောခေါင်းဆောင် သို့မဟုတ် အမှုဆောင်တစ်ဦးသည် သူတို့ကိုယ်တိုင် သမ္မာတရားကို ဦးစွာရှာဖွေသူဖြစ်ပြီး၊ ထို့နောက်တွင် လူတိုင်းကို ဘုရားသခင်၏နှုတ်ကပတ်တော်များအကြောင်း မိတ်သဟာယပြုကာ သမ္မာတရားကို ရှာဖွေဖို့ ဦးဆောင်သည်။ မိတ်သဟာယပြုစဉ်အတွင်းတွင် လူတိုင်း၏စိတ်နှလုံးသည် လုံးလုံးလျားလျား မရှင်းလင်းနိုင်ပေ။ အနည်းငယ်ပင် မတိကျ၊ မရေရာဖြစ်နေနိုင်သည်။ သို့သော် သူတို့သည် ဆက်၍ မိတ်သဟာယပြုသည်နှင့်အမျှ သန့်ရှင်းသောဝိညာဉ်တော်၏အသိဉာဏ်ပွင့်လင်းစေခြင်းကို ရလိမ့်မည်။ သူတို့အထဲမှ တစ်ဦးသည် အလင်း၊ သို့မဟုတ် လမ်းကြောင်းတစ်ခုကို ထုတ်ပြောကောင်းပြောဆိုနိုင်သည်။ ထို့အပြင် လူတိုင်းသည် ဤအလင်းပေးမှုအတိုင်း၊ ဤလမ်းကြောင်းအတိုင်း ဆက်၍ မိတ်သဟာယပြုကြသည်နှင့်အမျှ သူတို့၏စိတ်နှလုံးများထဲတွင် ကြည်လင်ပြတ်သားခြင်း ထွက်ပေါ်လာလိမ့်မည်ဖြစ်ပြီး သူတို့ကို သင့်တော်သော လက်တွေ့လုပ်ဆောင်ခြင်းလမ်းကြောင်းကို ဆုံးဖြတ်နိုင်စေခွင့်ပေးလိမ့်မည်။ လူတိုင်း အတူတကွ ဆက်၍ မိတ်သဟာယပြုကြသည်နှင့်အမျှ သူတို့သည် ပို၍ ပို၍ ရှင်းလင်းစွာ စကားပြောဆိုကြလိမ့်မည်။ သန့်ရှင်းသောဝိညာဉ်တော်၏ လုပ်ဆောင်မှုကြောင့် လူတစ်ဦးတည်းပင် အသိဉာဏ်ပွင့်လင်းသွားပြီး အလင်းရသွားသရွေ့ လူတိုင်း အသိဉာဏ်ပွင့်လင်းသွားပြီး အလင်းရသွားသကဲ့သို့ပင် ဖြစ်လိမ့်မည်။ ခေါင်းဆောင်များနှင့် အမှုဆောင်များအားလုံးသည် ဤနည်းဖြင့် သမ္မာတရားကို ရှာဖွေဖို့ လေ့လာသင်ယူသင့်သည်။ ဤနည်းအတိုင်း လက်တွေ့လုပ်ဆောင်ခြင်းသည် သန့်ရှင်းသောဝိညာဉ်တော်အတွက် အလုပ်လုပ်ဖို့ အခွင့်အလမ်းတစ်ခုကို ပေးသည်။ အကယ်၍ သင်သည် လူတိုင်း၏ထင်မြင်ချက်များကို အမြဲ သဘောတူလိုက်လျောနေပြီး၊ သန့်ရှင်းသောဝိညာဉ်တော် မည်သို့အလုပ်လုပ်ပုံကို သိဖို့ မရှာဖွေပါက၊ ထိုအခါတွင် ယင်းသည် လမ်းလွဲခြင်းဖြစ်လိမ့်မည်။ လူတိုင်း၏ထင်မြင်ချက်များနောက်သို့ အမြဲ လိုက်နေခြင်းနှင့် လူတိုင်းက ကောင်းသည်ဟု ယူဆသည့်အရာအပေါ် စဉ်းစားပြီး ဆုံးဖြတ်ချက်ချဖို့ သို့မဟုတ် သဘောတူညီချက်ရဖို့ အမြဲ ကြိုးစားနေခြင်းသည် မည်သည့်ချဉ်းကပ်မှုမျိုးနည်း။ ၎င်းသည် လူတစ်ဦးက မျက်နှာလိုမျက်နှာရလုပ်သည့်၊ ဝန်မထမ်းသည့်၊ ဘုရားအိမ်တော်၏အလုပ်ကို ထည့်သွင်းမစဉ်းစားသည့် ချဉ်းကပ်မှုတစ်ခုဖြစ်သည်။ အပေါ်ယံတွင် သင်သည် သင့်အလုပ်ကို လုပ်ခဲ့သော်လည်း၊ လူများကို မိတ်သဟာယပြုဖို့နှင့် သူတို့၏ထင်မြင်ချက်များကို ဖော်ပြဖို့ ခွင့်ပြုခဲ့သော်လည်း၊ ဒီမိုကရေစီကို လက်တွေ့ကျင့်သုံးပြီး အာဏာရှင်စနစ် သို့မဟုတ် တစ်ဖက်စီးနင်းပြုမူခြင်းကို ရှောင်ကြဉ်ခဲ့သော်လည်း၊ သင်၏ရည်ရွယ်ချက်မှာ မျက်နှာလိုမျက်နှာရလုပ်ဖို့၊ လူများက သင့်ကို အထင်ကြီးစေဖို့၊ သင့်ကို သဘောကျလက်ခံစေဖို့၊ သင်သည် အာဏာရှင်မဆန်ကြောင်း၊ အကျိုးသင့်အကြောင်းသင့်ရှိကြောင်းနှင့် အလုပ်လုပ်နိုင်စွမ်းရှိကြောင်းတို့ကို ပြောစေဖို့ဖြစ်သည်။ ဤသည်က ပြီးသွားသောအခါ သင်စိတ်ကျေနပ်သွားသည်။ ဤသည်ကို လုပ်ဖို့ မှန်ကန်သလော။ အကယ်၍ သင်၏ရည်ရွယ်ချက်က မမှန်ကန်ပါက ရလဒ်များသည် မှန်ကန်နိုင်မည်လော။ သေချာပေါက် မမှန်ကန်နိုင်ပါ။ သင်သည် လူတိုင်း၏ထောက်ခံမှုကို ရပေပြီ၊ သူတို့ကို ပျော်အောင်လည်း လုပ်ပေးခဲ့ပေပြီ။ သူတို့အားလုံးက သင်သည် ခေါင်းဆောင်ကောင်းတစ်ယောက်ဖြစ်ကြောင်း၊ ခေါင်းဆောင်အတုအယောင်တစ်ဦး သို့မဟုတ် အန္တိခရစ်တစ်ဦးမဟုတ်ကြောင်းနှင့် သင်သည် အလုပ်ကို လုပ်နိုင်ကြောင်း ပြောကြသည်။ သူတို့အားလုံးက သင့်ကို ထောက်ခံကြသည်။ သို့သော် နောက်ဆုံးတွင် မည်သူက အကျိုးကျေးဇူးများရသနည်း။ သင်ဖြစ်သည်။ ဤသည်က ရလဒ်ကောင်းတစ်ခုဖြစ်သလော။ မဟုတ်ပါ။ ပထမအနေဖြင့် သင်သည် ဘုရားသခင်အတွက် သက်သေမခံခဲ့ပါ။ ဒုတိယအနေဖြင့် သင်သည် ဘုရားအိမ်တော်၏အလုပ်ကို မထိန်းသိမ်းခဲ့ပါ။ နောက်ဆုံးရလဒ်မှာ သင်သည် သင်နှင့် အခြားလူတိုင်း၏အကျိုးစီးပွားများကို ကာကွယ်ခဲ့ပြီး၊ သင့်ကိုယ်ပိုင်အဆင့်အတန်းကို ကာကွယ်ခဲ့ခြင်းဖြစ်သည်။ သို့သော် မည်သူကမျှ ဘုရားအိမ်တော်နှင့် အသင်းတော်၏အကျိုးစီးပွားများကို မကာကွယ်ခဲ့ပါ။ သင်တို့အားလုံးကြားတွင် ကြီးမားသောသဟဇာတဖြစ်မှုရှိသော်လည်း၊ ဘုရားအိမ်တော်၏အရေးပါသည့်အလုပ်မှာ ဘေးဖယ်ထားခြင်းခံရသည်။ ဘုရားအိမ်တော်၏အလုပ်သည် စည်းမျဉ်းများ၊ ဘုရားသခင်၏ တောင်းဆိုချက်များနှင့် ကိုက်ညီသင့်ပုံကို မည်သူကမျှ ဂရုမစိုက်သလို၊ ထည့်သွင်း၍လည်း မစဉ်းစားကြချေ။ ဤသည်မှာ ဘုရားအိမ်တော်၏အကျိုးစီးပွားများကို သစ္စာဖောက်ခြင်းမဟုတ်လော။ သင်သည် သမ္မာတရား၊ ဘုရားသခင်၏သတ်မှတ်ချက်များနှင့် ဘုရားအိမ်တော်၏အလုပ်နှင့် အကျိုးစီးပွားတို့ကို လူတိုင်းကို မျက်နှာလိုမျက်နှာရလုပ်နိုင်ဖို့အတွက်သက်သက်ဖြင့် သစ္စာဖောက်ခဲ့ပေပြီ။ နောက်ဆုံးတွင် သင်နှင့် အခြားလူတိုင်းက အကျိုးကျေးဇူးရသည်။ ဤသူများသည် စက်ဆုပ်ဖွယ်ကောင်းသော၊ အောက်တန်းကျသောသစ္စာဖောက်သူများအုပ်စုဖြစ်ကြသည်။ ဤသည်မှာ အန္တိခရစ်များ လျှောက်ကြသည့်လမ်းကြောင်းဖြစ်သည်။ လူတိုင်း စိတ်ကျေနပ်ပြီး သင်၏ကိုယ်ပိုင်အဆင့်အတန်းကို ထိန်းထားဖို့ ဘုရားသခင့်အိမ်တော်၏အကျိုးစီးပွားများကို သစ္စာဖောက်ခြင်းဖြင့် သင်သည် လူတိုင်း၏အတည်ပြု၍ ထောက်ခံမှုကို ရသွားသည်။ ဤသို့ဖြင့် သူတို့က သင့်ကို သူတို့၏ခေါင်းဆောင်အဖြစ် အမြဲ ရွေးချယ်လိမ့်မည်။ သင်သည် သင်၏အဆင့်အတန်းကို ခိုင်မာစေခဲ့သော်လည်း၊ အသင်းတော်တွင် ဘုရားသခင်၏ရည်ရွယ်ချက်များနှင့် သမ္မာတရားတို့ကို လုပ်ဆောင်ပြီးပြီလော။ (လုပ်ဆောင်မပြီးပါ။) ၎င်းတို့သည် သင့်ကြောင့် ပိတ်ဆို့ခံနေရသည်။ သင်ထိန်းချုပ်သည့် အသင်းတော်တွင် ဘုရားသခင်၏အလိုတော်သည် မဖြစ်မြောက်သေးချေ။ ညီအစ်ကိုမောင်နှမများအကြားတွင် ဘုရားသခင်၏နှုတ်ကပတ်တော်များက မလုပ်ဆောင်ရသေးသည့်အပြင် သူတို့၏အသက်ဖြစ်လာဖို့ ဘုရားသခင်ရွေးချယ်ထားသောလူများ၏စိတ်နှလုံးများထဲသို့ မဝင်ရောက်ရသေးပေ။ ဤအရာ၏အဓိကတရားခံမှာ မည်သူနည်း။ သင်ဖြစ်သည်။ အသင်းတော်တွင် ဘုရားသခင်၏အလိုတော်ကို လုပ်ဆောင်ရာတွင် သင်သည် လမ်းပိတ်ဆို့သည့်အတားအဆီးနှင့် ခလုတ်တံသင်းတစ်ခု ဖြစ်လာပြီဖြစ်သည်။ သင့်အပေါ် ဘုရားသခင်က ဒေါသမထွက်ဘဲ မည်သို့နေနိုင်မည်နည်း။ သင့်ကို အစားမထိုးသင့်သလော။ အကယ်၍ သင့်ကို အစားထိုးဖို့ အချိန်ရောက်လာသော်လည်း မည်သူကမျှ သဘောမတူကြသေးပါက သင်မည်သို့ဖြစ်လာမည်နည်း။ သင်သည် အန္တိခရစ်တစ်ဦးဖြစ်လာလိမ့်မည်။ သင့်ကို ကိုးကွယ်ပြီး သင့်နောက်သို့လိုက်လျှောက်သူများအားလုံးသည် လမ်းကြောင်းမှားပေါ်သို့ သင်ဦးဆောင်ခေါ်သွားခြင်းကို ခံကြရသည်။ ကယ်တင်ခြင်းခံရဖို့ သူတို့၏အခွင့်အရေးကို ဆုံးရှုံးသွားပြီး သင်၏ ကိုယ်စား စတေးခံသူများဖြစ်လာကြသည်။ သင့်ထိန်းချုပ်မှုအောက်ရှိ အသင်းတော်သည် အန္တိခရစ်တို့၏နိုင်ငံတော်တစ်ခုဖြစ်လာသည်။ ဤသည်တို့မှာ အကျိုးဆက်များဖြစ်ကြသည်။ သင့်ကို အစားထိုးဖို့ အဘယ်ကြောင့် မည်သူကမျှ သဘောမတူကြသနည်း။ သင်သည် သူတို့အားလုံးကို စည်းရုံးသိမ်းသွင်းထားခဲ့ပြီး ယခု သူတို့က သင့်ကို ဘုရားသခင်အဖြစ် ရှုမြင်ကြလေသည်။ သူတို့၏စိတ်နှလုံးများထဲတွင် သင်သည် ဘုရားသခင်၏နေရာကို ယူထားပြီး သူတို့၏စိတ်နှလုံးများကို လုံးလုံးလျားလျား နေရာယူသိမ်းပိုက်ထားပြီဖြစ်သည်။ သူတို့၏စိတ်နှလုံးများထဲတွင် ဘုရားသခင် သို့မဟုတ် သမ္မာတရားဟူသည် မရှိတော့ချေ။ သူတို့သည် သင်၏ဖမ်းထားခြင်းနှင့် ထိန်းချုပ်ခြင်းကိုခံထားကြရသည်။ ဤသည်မှာ စာတန်က လူများကို ထိန်းချုပ်ပြီး ဖျက်ဆီးပုံနှင့် သိပ်မကွာခြားလှပေ။ ဘုရားသခင်က ဤလူများကို သင့်လက်ထဲတွင် အပ်ထားသော်လည်း၊ သင်သည် သူတို့ကို အတင်းအဓမ္မလုယူ၍ သိမ်းခဲ့သည်။ ဤသည်မှာ အန္တိခရစ်တစ်ဦးမဟုတ်လော။ ဤသည်မှာ အန္တိခရစ်စင်စစ်ဖြစ်ပါသည်။ အသင်းတော်တွင် အန္တိခရစ်တစ်ဦးသည် မည်သည့်အခန်းကဏ္ဍမှနေ၍ ပါဝင်သနည်း။ ဤသည်မှာ ပေါ်တင်ပင် သိသာထင်ရှားပြီး မြင်ဖို့ လွယ်ကူပါသည်။ အန္တိခရစ်တစ်ဦးသည် စာတန်အလိုရှိသမျှအရာအားလုံးကို ပြုလုပ်ပေးရပြီး စာတန်၏ရည်မှန်းချက်ပန်းတိုင်ဖြစ်သည့် လူများကို အထင်အမြင်မှားစေခြင်းနှင့် ထိန်းချုပ်ခြင်းတို့ကို ရယူပေးသော စာတန်၏ အစေခံတစ်ဦးပင်ဖြစ်သည်။ ဤသို့လုပ်ခြင်းဖြင့် သူတို့သည် စာတန်၏ကြံရာပါဖြစ်လာပြီး ဘုရားသခင်၏ကျိန်ဆဲခြင်းနှင့် အပြစ်ပေးခြင်းတို့ကို ခံရသင့်သည်။

ယခုတွင် ခေါင်းဆောင်များနှင့် အမှုဆောင်များအဖြစ် အစေခံကြသောသူများအားလုံးသည် အန္တိခရစ်တစ်ဦး၏လမ်းကြောင်းကို လျှောက်ဖို့ ကြောက်ရွံ့ကြသည်။ ထိုအခါတွင် ဤရလဒ်ကို ရှောင်ကြဉ်ဖို့ သင်ဘာလုပ်နိုင်သနည်း။ ပထမအနေဖြင့် သင်သည် သင်ထမ်းဆောင်ရမည့်တာဝန်များနှင့် သင်လုပ်သည့်အလုပ်တို့သည် ဘုရားသခင်ထံမှ တာဝန်ပေးစေခိုင်းချက်များဖြစ်ကြကြောင်းကို သင်နားလည်ရမည်။ ထို့အပြင် ဘုရားသခင်၏လိုအပ်ချက်များနှင့်အညီ သင်၏အလုပ်ကို သင်လုပ်ရမည်။ ထိုသို့လုပ်ဆောင်ရာတွင် သင်၏စိတ်ထဲတွင် ရည်မှန်းချက်တစ်ခုနှင့် ဦးတည်ချက်တစ်ခုတို့ ရှိလာလိမ့်မည်။ ထို့အပြင် သင်သည် ဘုရားသခင်၏နှုတ်ကပတ်တော်များအတွင်းတွင် သမ္မာတရားကို ရှာဖွေနိုင်လိမ့်မည်ဖြစ်ပြီး၊ လမ်းကြောင်းတစ်ခုကို ရှာဖွေနိုင်လိမ့်မည်။ ထိုအခါ သင်သည် ဘုရား နှုတ်ကပတ်တော်များနှင့် သက်ဆိုင်သောကျမ်းပိုဒ်များအကြောင်း မိတ်သဟာယပြုဖို့ လူတိုင်းကို ဦးဆောင်သင့်ပြီး၊ သူ့နှုတ်ကပတ်တော်များနှင့်အညီ သူတို့ကို သမ္မာတရားအကြောင်း မိတ်သဟာယဖွဲ့ဖို့၊ ဘုရားသခင်၏နှုတ်ကပတ်တော်များအတွင်းမှ အလင်းပို၍ ရစေဖို့၊ ဘုရားသခင်၏ရည်ရွယ်ချက်များနှင့် သမ္မာတရားတို့ကို နားလည်စေဖို့နှင့် ထို့နောက်တွင် သမ္မာတရားစည်းမျဉ်းများအတိုင်း လက်တွေ့လုပ်ဆောင်စေဖို့တို့ကို ဖြစ်မြောက်စေသင့်သည်။ ဤသည်မှာ လမ်းကြောင်းမှန်ပေါ်သို့ ခြေချခြင်းဖြစ်သည်။ အနှစ်သာရအရ အသင်းတော်၏အလုပ်မှာ ဘုရားသခင်ဖော်ပြသည့်သမ္မာတရားအားလုံးအတွင်းသို့ နားလည်ပြီး ဝင်ရောက်ရာတွင် ဘုရားသခင်ရွေးချယ်ထားသည့်လူများကို ဦးဆောင်ဖို့ဖြစ်သည်။ ဤသည်မှာ အသင်းတော်၏အခြေခံအကျဆုံးအလုပ်ဖြစ်သည်။ ထို့ကြောင့် မည်သည့်ပြဿနာကို ဖြေရှင်းသည်ဖြစ်စေ၊ ဘုရားသခင့်နှုတ်ကပတ်တော်များ၏ သက်ဆိုင်ရာ ကောက်နုတ်ချက်စာသားများကို ဖတ်ခြင်း သို့မဟုတ် သမ္မာတရားအကြောင်း မိတ်သဟာယပြုခြင်းဖြင့် မည်သည့်စုဝေးပွဲကမျှ ခွဲ၍မရနိုင်ပါ။ နောက်ဆုံးတွင် အကယ်၍ သင်သည် သူတို့ ရှင်းလင်းသွားသည်အထိ သမ္မာတရားနှင့် လက်တွေ့လုပ်ဆောင်ခြင်းစည်းမျဉ်းများအကြောင်းကို မိတ်သဟာယပြုနိုင်ပါက၊ လူတိုင်း သမ္မာတရားကို နားလည်လိမ့်မည်ဖြစ်ပြီး သမ္မာတရားအား လက်တွေ့လုပ်ဆောင်ဖို့နည်းလမ်းကို သိလိမ့်မည်။ စုဝေးပွဲတစ်ခုအတွင်း သင်စားသောက်နေသည်မှာ သမ္မာတရား၏မည်သည့်ကဏ္ဍဖြစ်စေ၊ သင်သည် ဤနည်းဟန်ဖြင့် မိတ်သဟာယပြုရမည့်အပြင် သင်ရင်ဆိုင်နေရသည့်ပြဿနာများအပေါ် အခြေခံ၍ သမ္မာတရားကို ရှာဖွေရမည်။ သမ္မာတရားကို နားလည်သောသူများသည် မိတ်သဟာယကို ဦးဆောင်ရမည်ဖြစ်ပြီး၊ ထို့နောက်တွင်မှ အသိဉာဏ်အလင်းပွင့်ပြီးသူများသည် မိတ်သဟာယကို ဆက်၍ပြုနိုင်သည်။ ဤနည်းဖြင့် သူတို့ပို၍မိတ်သဟာယပြုလေလေ၊ သန့်ရှင်းသောဝိညာဉ်တော်က သူတို့အပေါ် ပို၍အလုပ်လုပ်လေလေဖြစ်ပြီး၊ သူတို့ သမ္မာတရားအကြောင်း ပို၍မိတ်သဟာယပြုလေလေ၊ ပိုမိုရှင်းလင်းမှုကို သူတို့ ရရှိလေလေဖြစ်သည်။ လူတိုင်းက သမ္မာတရားအကြောင်းကို နားလည်သောအခါ သူတို့သည် အပြည့်အဝ လွတ်မြောက်ခြင်းနှင့် လွတ်လပ်ခွင့်တို့ကို ရလိမ့်မည်ဖြစ်ပြီး၊ လိုက်လျှောက်ဖို့ လမ်းကြောင်းတစ်ခု ရှိလာလိမ့်မည်။ ဤသည်မှာ စုဝေးပွဲတစ်ခုက ရနိုင်သည့် အကောင်းဆုံးသောရလဒ်ဖြစ်သည်။ ဤကဲ့သို့သောမိတ်သဟာယပြုခြင်းမျိုးမှတစ်ဆင့် ရှင်းလင်းပြတ်သားသွားသည်အထိ သမ္မာတရားလက်တွေ့ကျမှုအကြောင်းကို လူတိုင်းက ပြောဆိုဆက်ဆံကြသောအခါ သူတို့သည် ထိုအခါတွင် သမ္မာတရားကို နားလည်ကြလိမ့်မည်မဟုတ်လော။ (ဟုတ်ပါသည်။) လူတို့သည် သမ္မာတရားကို နားလည်ပြီးနောက် သူတို့သည် သမ္မာတရားကို မည်သို့တွေ့ကြုံပြီး လက်တွေ့လုပ်ဆောင်ရမည်ကို သဘာဝအလျောက် သိလာကြလိမ့်မည်။ သူတို့သည် သမ္မာတရားကို တိတိကျကျ လက်တွေ့လုပ်ဆောင်နိုင်သောအခါ သမ္မာတရားကို သူတို့ ရပြီးဖြစ်လိမ့်မည်မဟုတ်လော။ (ဟုတ်ပါသည်။) လူတစ်ဦးသည် သမ္မာတရားကို ရပြီးဖြစ်သောအခါ သူသည် ဘုရားသခင်ကို ရပြီးဖြစ်လိမ့်မည်လော။ အကယ်၍ တစုံတစ်ယောက်သည် ဘုရားသခင်ကို ရပြီးဖြစ်ပါက သူတို့သည် ဘုရားသခင်၏ကယ်တင်ခြင်းကို ရပြီးဖြစ်လိမ့်မည်မဟုတ်လော။ (ဟုတ်ပါသည်။) အကယ်၍ ခေါင်းဆောင်တစ်ဦးသို့မဟုတ် အမှုဆောင်တစ်ဦးအဖြစ် လုပ်ရသည့် သင်၏အလုပ်တွင် သင်သည် ဤရလဒ်ကို ရနိုင်သည်။ သင်သည် သင်၏အလုပ်ကို သင့်တင့်လျောက်ပတ်စွာ လုပ်ပြီးဖြစ်လိမ့်မည်။ သင်သည် စံနှုန်းမီအောင် သင်၏တာဝန်ကို ဖြည့်ဆည်းပြီးဖြစ်လိမ့်မည်ဖြစ်သည့်အပြင် သင်သည် ဘုရားသခင်၏အသိအမှတ်ပြုခြင်းကို ရလိမ့်မည်။ ဘုရားသခင်ရွေးချယ်ထားသည့်လူများအားလုံးက သမ္မာတရားကို နားလည်ကြသောအခါ သူတို့သည် သင့်ကို ကိုးကွယ်နေကြဦးမည်လော၊ ကြည်ညိုလေးစားနေကြဦးမည်လော၊ သင့်နောက်သို့ လိုက်လျှောက်နေကြဦးမည်လော။ (မဟုတ်ပါ။) လူများက သင့်ကို ချီးကျူးခြင်း၊ လေးစားခြင်း၊ သင်နှင့် ထိတွေ့ဆက်ဆံ၍ အပြန်အလှန်ဆက်ဆံဖို့ ဆန္ဒရှိခြင်း၊ ယင်းထံမှ သူတို့ အကျိုးကျေးဇူးရနိုင်သောကြောင့် သင်၏မိတ်သဟာယကို နားထောင်ဖို့ ဆန္ဒရှိခြင်းတို့သာ ဖြစ်ကြလိမ့်မည်။ သမ္မာတရားကို နားလည်သောသူများသည် အမှန်တကယ် အလင်းနှင့် ဆားဖြစ်နိုင်သည်။ ဤသည်မှာ ဖန်ဆင်းခံတစ်ဦးအနေဖြင့် လူတစ်ဦး၏တာဝန်ကို ကျေပွန်အောင် ဆောင်ရွက်ဖို့နှင့် စံနှုန်းပြည့်မီသောဖန်ဆင်းခံတစ်ဦးဖြစ်ဖို့ကို ဆိုလိုခြင်းဖြစ်သည်။ လူတို့သည် သမ္မာတရားကို နားလည်သွားပြီး ဘုရားသခင်နှင့် ပို၍နီးကပ်သောဆက်ဆံရေးတစ်ခုကို ရသွားသောအခါ သူတို့သည် ဘုရားသခင်နှင့် သဟဇာတဖြစ်ခြင်းကို ရနိုင်သည်။ ပုန်ကန်ခြင်း၊ နားလည်မှုလွဲခြင်း သို့မဟုတ် သူ့ကို အာခံခြင်း မရှိတော့ပေ။ ထို့အပြင် မည်သည့်ပြဿနာများကို သူတို့ ကြုံနေရသည်ဖြစ်စေ သူတို့သည် ဘုရားသခင်ကို ဂုဏ်တင်၍ သူ့အတွက် သက်သေခံပေးနိုင်လိမ့်မည်။ အကယ်၍ ခေါင်းဆောင် သို့မဟုတ် အမှုဆောင်တစ်ဦးအနေဖြင့် ဤကဲ့သို့သောစည်းမျဉ်းများနှင့်အညီ သင်လက်တွေ့လုပ်ဆောင်ပါက သင်သတိမထားမိခင်တွင်ပင် သင်သည် ဘုရားသခင်ရှေ့သို့ လူများကို ဆောင်ယူပေးပြီးဖြစ်လိမ့်မည်။ သင်ဦးဆောင်သည့်လူများသည်လည်း သမ္မာတရားကို လက်တွေ့လုပ်ဆောင်နိုင်လိမ့်မည်၊ လက်တွေ့ကျမှုထဲသို့ ဝင်ရောက်နိုင်လိမ့်မည်၊ ပြီးလျှင် ဘုရားသခင်ကို ဂုဏ်တင်ပြီး သူ့အတွက် သက်သေခံနိုင်လိမ့်မည်။ ဤနည်းဖြင့် သင်ဦးဆောင်သောလူများသည်လည်း ဘုရားသခင်၏အသိအမှတ်ပြုခြင်းကို ခံရနိုင်ပြီး သူ၏ရယူခြင်းကို ခံရနိုင်သည်။ ထို့ကြောင့် သမ္မာတရားလိုက်စားခြင်းလမ်းကြောင်းကို ခေါင်းဆောင်တစ်ဦးက လျှောက်သောအခါ ဤသည်မှာ ဘုရားသခင်၏ရည်ရွယ်ချက်များနှင့် လုံးလုံးလျားလျား ကိုက်ညီသည်။ လူတို့လုပ်ဆောင်သည့်အရာက သမ္မာတရားစည်းမျဉ်းများနှင့်ကိုက်ညီနေသရွေ့ သူတို့လုပ်ရပ်များ၏ရလဒ်များသည် ဘေးထွက်ဆိုးကျိုးသက်ရောက်မှုတစ်ခုတလေမျှပင် မရှိဘဲ ပို၍ပို၍ကောင်းလာဖို့သာရှိသည်။ ထို့အပြင် ကိစ္စရပ်တိုင်းတွင် သူတို့သည် ဘုရားသခင်၏ကောင်းချီးနှင့် ကာကွယ်ပေးခြင်းတို့ကို ရရှိလိမ့်မည်။ အကယ်၍ သူတို့သည် ရံဖန်ရံခါတွင် လမ်းကြောင်းမှသွေဖည်သွားခြင်းအချို့ ရှိခဲ့လျှင်ပင် ဘုရားသခင်က သူတို့ကို အသိဉာဏ်ပွင့်လင်းစေ၍ ဦးဆောင်သွားလိမ့်မည်။ ထို့နောက်တွင် သူတို့သည် ဘုရားသခင်၏နှုတ်ကပတ်တော်များအတွင်းမှနေ၍ အမှားပြင်ချက်ကို တွေ့လိမ့်မည်။ လူများက မှန်ကန်သောလမ်းကြောင်းကို လျှောက်သောအခါ သူတို့သည် ဘုရားသခင်၏ကောင်းချီးနှင့် ကာကွယ်ပေးခြင်းတို့ကို ရလိမ့်မည်။

ဘုရားသခင်၏အိမ်တော်က ဒီမိုကရေစီနည်းကျ ရွေးကောက်ပွဲများနှင့် တိုင်ပင်ဆွေးနွေးခြင်းများကို လက်တွေ့လုပ်ဆောင်ရခြင်း၏နောက်ကွယ်က အကြောင်းရင်းမှာ မည်သည်နည်း။ အဘယ်ကြောင့် ဒီမိုကရေစီကို လက်တွေ့လုပ်ဆောင်ရမည်နည်း။ (ထင်ရာစိုင်းလုပ်ဆောင်ခြင်းမဖြစ်စေရန် လူတို့အား တားဆီးဖို့ဖြစ်သည်။) ယင်းသည် အမှန်ပင် ဤပြဿနာကို ရှောင်ကြဉ်ဖို့ဖြစ်သည်။ သို့ရာတွင် ဒီမိုကရေစီနည်းကျတိုင်ပင်ဆွေးနွေးခြင်းများကို လက်တွေ့လုပ်ဆောင်ခြင်း၏နောက်ဆုံးရည်မှန်းချက်ပန်းတိုင်သည် ပြဿနာများကို ဖြေရှင်းဖို့ သမ္မာတရားကို သုံးရန်၊ လမ်းကြောင်းမှန်မှ သွေဖည်ခြင်းများကို ဖြစ်စေခြင်းမှ ရှောင်ကြဉ်ရန်နှင့် ဘုရားသခင်၏ရည်ရွယ်ချက်များနှင့်အညီ ပြုမူရန်တို့ဖြစ်ကြသည်။ ယင်းသည် သမ္မာတရားကို နားလည်ဖို့နှင့် လမ်းကြောင်းမှန်ပေါ်သို့ ဝင်ရောက်ဖို့ဖြစ်သည်။ ဘုရားသခင်၏အလိုတော်ကို လိုက်လျှောက်သည့် လမ်းကြောင်းကို ရှာဖို့၊ သူ့အမှုတော်ကို ကျိုးနွံနာခံဖို့နှင့် သူ၏အလိုတော်ကို လုပ်ဆောင်ဖို့အတွက် သမ္မာတရားလက်တွေ့ကျမှုထဲသို့ ဘုရားသခင်ရွေးချယ်ထားသောလူများကို ဦးဆောင်သွားဖို့တို့ဖြစ်ကြသည်။ ယင်းသည် ခေါင်းဆောင်အတုအယောင်များနှင့် အန္တိခရစ်များက ပေါ်ပေါက်စေသည့် အထင်အမြင်မှားစေခြင်းနှင့် အနှောင့်အယှက်တို့ကို သတိဖြင့် တားဆီးကာကွယ်ဖို့၊ အသင်းတော်အတွင်းတွင် ပေါ်လာသည့် ပရမ်းပတာဖြစ်ခြင်းများကို တားဆီးဖို့နှင့် ဘုရားသခင်ရွေးချယ်ထားသောလူများ၏အသက်များ ဆုံးရှုံးမှုများ မဖြစ်စေအောင် ကာကွယ်ဖို့လည်း ဖြစ်သည်။ ဒီမိုကရေစီနည်းကျတိုင်ပင်ဆွေးနွေးခြင်းများကို လက်တွေ့လုပ်ဆောင်ခြင်းဖြင့် ဤရလဒ်များကို ရနိုင်သည်။ အကယ်၍ အသင်းတော်တွင် သမ္မာတရား သို့မဟုတ် ဒီမိုကရေစီနည်းကျတိုင်ပင်ဆွေးနွေးခြင်းများနှင့်ပတ်သက်၍ မိတ်သဟာယဖွဲ့ခြင်း မရှိပါက ပရမ်းပတာဖြစ်ခြင်းအကျိုးဆက်ဖြစ်ပေါ်လာဖို့နှင့် နတ်ဆိုးများနှင့် စာတန်များက လွတ်ပေါက်တစ်ခုမှနေ၍ ခေါင်းပုံဖြတ်အမြတ်ထုတ်သဖြင့် ခေါင်းဆောင်အတုအယောင်များနှင့် အန္တိခရစ်များက အာဏာလက်ကိုင်ရသွားသည့်အကျိုးဆက်ဖြစ်ပေါ်လာဖို့တို့အတွက် သိပ်လွယ်ကူလွန်းသည်။ လူများအားလုံးတွင် ဖောက်ပြန်ပျက်စီးသည့်စိတ်သဘောထားများရှိကြသဖြင့် ခေါင်းဆောင်များနှင့် အမှုဆောင်များသည် အာဏာရှင်ဆန်ဆန်ပြုမူဖို့၊ သူတို့ကိုယ်တိုင်အတွက်သာ စကားပြောခွင့်ပေးဖို့နှင့် သူတို့ကိုယ်တိုင်သာ ဆုံးဖြတ်ချက်များအားလုံးကို ချဖို့ ပိုဖြစ်လွယ်သည်။ အသင်းတော်တွင် ခေါင်းဆောင်အတုအယောင်များနှင့် အန္တိခရစ်များ အာဏာကိုင်စွဲထားခြင်း၊ မိမိတို့သာ ပြောဆိုခွင့်ရနေခြင်းနှင့် ၎င်းတို့မိသားစုများ၏ထိန်းချုပ်မှုအောက်သို့ အသင်းတော်ကို ရောက်စေခြင်းတို့မှနေ၍ ကန့်သတ်ထားဖို့အပါအဝင်၊ ခေါင်းဆောင်များနှင့် အမှုဆောင်များက ထင်ရာစိုင်းလုပ်ဆောင်ခြင်းမဖြစ်စေရန် ကာကွယ်တားဆီးဖို့အတွက်သက်သက်သာ ဘုရားသခင်၏အိမ်တော်သည် ဒီမိုကရေစီနည်းကျရွေးကောက်ပွဲများကို လက်တွေ့လုပ်ဆောင်သည်။ ယင်းမှာ အာဏာရှင်ဆန်သူနှင့် အန္တိခရစ်တို့၏ ချဉ်းကပ်မှုများအားလုံးကို လုံးလုံးလျားလျား ကန့်သတ်ထားဖို့ဖြစ်သည်။ သို့ရာတွင် ဤသည်က ဘုရားသခင်၏အိမ်တော်သည် ဒီမိုကရေစီကို လက်တွေ့လုပ်ဆောင်ခြင်းဖြင့် ညီအစ်ကိုမောင်နှမများကို နောက်ဆုံး ဆုံးဖြတ်ချက်ချပိုင်ခွင့်ပေးနေခြင်းဖြစ်သည်ဟု မဆိုလိုပါ။ ထို့အပြင် ယင်းသည် အရာရာတိုင်းကို ညီအစ်ကိုမောင်နှမများနှင့် တိုင်ပင်ဆွေးနွေးပြီးမှ ဆုံးဖြတ်ချက်ချရမည်ဟူ၍လည်း မုချ မဆိုလိုပါ။ ဘုရားသခင်၏အိမ်တော်တွင် ဒီမိုကရေစီစနစ်အပြင် ဗဟိုချုပ်ကိုင်မှုလည်းပါသည်။ ဘုရားအိမ်တော်အနေဖြင့် ဤနည်းဖြင့် လက်တွေ့လုပ်ဆောင်ဖို့ အလွန်လိုအပ်သည်။ ဒီမိုကရေစီစနစ်ကို လက်တွေ့လုပ်ဆောင်ရုံဖြင့် ရရှိသော အဆုံးသတ်ကောက်ချက်များသည် သမ္မာတရားနှင့်ကိုက်ညီဖို့ အာမခံနိုင်သလော။ သေချာပေါက်အာမခံနိုင်ခြင်း မရှိပေ။ ထို့ကြောင့် ဗဟိုချုပ်ကိုင်မှုရှိရခြင်းဖြစ်သည်။ ဗဟိုချုပ်ကိုင်မှုဆိုသည်မှာ အဘယ်နည်း။ ယင်းမှာ သမ္မာတရား၊ ဘုရားသခင်၏ရည်ရွယ်ချက်များနှင့် အပြည့်အဝ ကိုက်ညီသည့် တိကျသောအဆုံးသတ်ကောက်ချက်တစ်ခုကို ပေးဖို့ လူတိုင်း၏ထင်မြင်ချက်များကို အတူတကွ စုပေါင်းပါဝင်ထားဖို့ကို ဆိုလိုသည်။ ပိုကောင်းသောရလဒ်များကို ရဖို့ ဒီမိုကရေစီနည်းကျတိုင်ပင်ဆွေးနွေးခြင်းများက မတတ်နိုင်သောအခါ ထိုအချိန်တွင် ဤရလဒ်များကို ရဖို့ လိုအပ်သည့်အရာမှာ ဗဟိုချုပ်ကိုင်မှုဖြစ်သည်။ ဗဟိုချုပ်ကိုင်မှုကို လက်တွေ့လုပ်ဆောင်သည့် နည်းလမ်းမှာ ပြဿနာတစ်ခုအကြောင်းကို မိတ်သဟာယပြုပြီးနောက် ဆုံးဖြတ်ချက်ချသည့်အဖွဲ့က အားလုံးသဘောတူညီမှုတစ်ခုသို့ မရောက်နိုင်ဘဲ မှန်ကန်သောဆုံးဖြတ်ချက်ကို မချနိုင်ပါက ထိုအခါတွင် သူတို့သည် သူတို့အတွက် ဆုံးဖြတ်ချက်တစ်ခုကို ချပေးဖို့ အထက်သို့ ဤအကြောင်းအရာကို အစီရင်ခံရမည်ဟူ၍ ဖြစ်သည်။ အထက်က သမ္မာတရားကို နားလည်ပြီး စည်းမျဉ်းများကို ပိုင်ဆိုင်သောကြောင့် သူတို့ချမှတ်လိုက်သည့် ဆုံးဖြတ်ချက်များသည် တိကျပြီး ဘုရားသခင်၏ရည်ရွယ်ချက်များနှင့်အညီဖြစ်သည်။ အကယ်၍ အသင်းတော်ခေါင်းဆောင်များ သို့မဟုတ် ဆုံးဖြတ်ချက်ချသည့်အဖွဲ့သည် သမ္မာတရားကို ရှင်းလင်းစွာ မိတ်သဟာယပြုဖို့ သို့မဟုတ် စည်းမျဉ်းများနှင့် လမ်းကြောင်းကို ရှာဖို့ မတတ်နိုင်ပါက၊ အကယ်၍ ဆုံးဖြတ်ချက်တစ်ခုကို မည်သို့ချရမည်ကို သူတို့ မသိကြပါက၊ ထို့အပြင် ဤအခြေအနေများအောက်တွင် အထက်သို့ အစီရင်မခံပါက သို့မဟုတ် အထက်က ဆုံးဖြတ်ချက်တစ်ခုကို ချပေးဖို့ မတောင်းဆိုဘဲ ဤအစား မိမိဆန္ဒအလျောက် ဦးဆောင်ပါက ထိုအချိန်တွင် ဤအသင်းတော်နှင့် ဆုံးဖြတ်ချက်ချသည့်အဖွဲ့တို့သည် ခေါင်းဆောင်အတုအယောင်များနှင့် အန္တိခရစ်များက ထိန်းချုပ်ခြင်းကို ခံထားကြရပြီဖြစ်သည်။ အကယ်၍ ဘုရားသခင်ရွေးချယ်ထားသောလူများက သမ္မာတရားအကြောင်း မိတ်သဟာယဖွဲ့ခြင်းဖြင့် ရလဒ်များကို ရပါက၊ သူတို့ ချလိုက်သည့်ကောက်ချက်များက မှန်ကန်ပါက၊ အထက်သည် သူတို့၏သဘောတူထောက်ခံမှုကို ပေးလိုက်လိမ့်မည်။ အကယ်၍ သူတို့၏အဆုံးသတ်ကောက်ချက်များတွင် လမ်းကြောင်းမှန်မှ သွေဖည်နေခြင်းများ ရှိနေသေးပါက၊ ပြီးလျှင် ယင်းတို့သည် သမ္မာတရားစည်းမျဉ်းများနှင့် လုံးဝ မကိုက်ညီပါက၊ ထိုအခါတွင် အထက်က သူတို့ကို အမှားပြင်ပေးလိမ့်မည်။ ဒီမိုကရေစီနည်းကျတိုင်ပင်ဆွေးနွေးခြင်းများတွင် ရံဖန်ရံခါ ပေါ်ပေါက်လာသည့် အမှားများကို ဤနည်းဖြင့် ထိရောက်စွာ ရှောင်ကြဉ်နိုင်သည်။ ဤဗဟိုချုပ်ကိုင်မှုဖြင့် ဒီမိုကရေစီနည်းကျတိုင်ပင်ဆွေးနွေးခြင်းများသည် အနှောင့်အယှက်မရှိဘဲ ပုံမှန်အတိုင်း လည်ပတ်နိုင်ကြောင်းနှင့် တစ်ချိန်တည်းတွင် ခေါင်းဆောင်များနှင့် အမှုဆောင်များက သူတို့၏တာဝန်များကို ထမ်းဆောင်ရာတွင် လမ်းကြောင်းမှန်မှ သွေဖည်ခြင်းများမရှိကြောင်း အာမခံဖို့ ဖြစ်နိုင်သည်။ ဘုရားသခင်၏အိမ်တော်သည် ဒီမိုကရေစီစနစ်ကို လက်တွေ့လုပ်ဆောင်သော်လည်း ဤအတွက် စည်းမျဉ်းများရှိသည်။ ဤစည်းမျဉ်းများမှာ ဘုရားနှုတ်ကပတ်တော်များ၏သမ္မာတရားနှင့်အညီ ပြုလုပ်ရမည်ဖြစ်ကြောင်းနှင့် လူတစ်ဦးသည် ဘုရားသခင်ထံတွင်နှင့် ကိစ္စရပ်များအားလုံးတွင် သူပြောသမျှအရာရာတိုင်းကို ကျိုးနွံနာခံရမည်ဖြစ်ကြောင်းတို့ဖြစ်ကြသည်။ ဒီမိုကရေစီအတွက် ဘုရား အိမ်တော်၏စည်းမျဉ်းများနှင့်အညီဖြစ်ဖို့အလို့ငှာ ဤရလဒ်များကို ရရှိရမည်။ အသင်းတော်၏ဒီမိုကရေစီအလေ့အကျင့်၏နောက်ဆုံးရလဒ်များသည် သမ္မာတရားနှင့်အညီဖြစ်ရမည်။ သမ္မာတရားနှင့်အညီမဖြစ်ပါက ထိုအခါတွင် ၎င်းတို့ကို ပယ်ဖျက်ပစ်ရမည်။ ဒီမိုကရေစီကို လက်တွေ့လုပ်ဆောင်ခြင်းဆိုသည်မှာ ကိစ္စရပ်များအားလုံးတွင် ဘုရားသခင်ရွေးချယ်ထားသောလူများက အဆုံးသတ်ဆုံးဖြတ်ချက်ကို ချခွင့်ရှိကြောင်းနှင့် ညီအစ်ကိုမောင်နှမများက ပြောသည့် မည်သည့်အရာကိုမဆို လေးစားရမည်ဖြစ်ပြီး ထည့်တွက်ရမည်ဖြစ်ကြောင်းဟူ၍ လူအချို့က ယုံကြည်ကြသည်။ ဤသည်မှာ မှန်ကန်သလော။ ညီအစ်ကိုမောင်နှမများတွင် သမ္မာတရားရှိကြသလော။ (သူတို့တွင် မရှိကြပါ။) အကယ်၍ ကိစ္စရပ်များအားလုံးတွင် သူတို့ကို အဆုံးသတ်ဆုံးဖြတ်ချက်ချခွင့်ပြုလိုက်ပါက ယင်းသည် ခေါင်းဆောင်အတုအယောင်များနှင့် အန္တိခရစ်များကို အဆုံးသတ်ဆုံးဖြတ်ချက်ချခွင့်ပြုလိုက်ခြင်းနှင့် မည်သို့ကွာခြားသနည်း။ ကိစ္စနှစ်ရပ်လုံး၌ သူတို့တွင် သမ္မာတရားမရှိကြသည့်အပြင် သူတို့သည် ဖောက်ပြန်ပျက်စီးသောလူများဖြစ်ကြသည်။ အကယ်၍ သူတို့တွင် အဆုံးသတ်ဆုံးဖြတ်ချက်ချခွင့်ရှိပါက ထိုအခါတွင် စာတန်က အာဏာကိုင်စွဲထားခြင်းဖြစ်နေသည်မဟုတ်လော။ ထို့ကြောင့် ဒီမိုကရေစီစနစ်ကို လက်တွေ့လုပ်ဆောင်ဖို့ဆိုသည်မှာ ညီအစ်ကိုမောင်နှမများပြောသမျှအရာအားလုံးက သမ္မာတရားဖြစ်သည်၊ မှန်ကန်သည်၊ ထို့အပြင် လေးစားရမည်ဟု မဆိုလိုပါ။ ဤသည်မှာ မမှန်ကန်ပါ။ ဒီမိုကရေစီစနစ်သည် လူတိုင်း စကားပြောခွင့်ပြုဖို့၊ ဆွေးနွေးခွင့်ပြုဖို့၊ မိတ်သဟာယပြုခွင့်ပြုဖို့နှင့် သူတို့၏ကိုယ်ပိုင် တာဝန်ခံမှုများ၊ ဝတ္တရားများနှင့် တာဝန်များကို ကျေပွန်အောင် ထမ်းဆောင်နိုင်ဖို့ အဓိက လက်တွေ့ကျင့်သုံးခြင်းဖြစ်သည်။ သို့ရာတွင် ဆုံးဖြတ်ချက်တစ်ခုကို ချဖို့ အာဏာသည် ဆုံးဖြတ်ချက်ချသည့်အဖွဲ့၏လက်ထဲတွင်ပင်ရှိသည်။ သမ္မာတရားကို နားလည်သောသူများက ဆုံးဖြတ်ချက်များကို ချပြီး အရေးကြီးကိစ္စရပ်များအားလုံးကို အထက်က ဆုံးဖြတ်သည်။ ဤနည်းဖြင့် အသင်းတော်က ချမှတ်လိုက်သည့် ဆုံးဖြတ်ချက်များသည် အများအားဖြင့် မှန်ကန်ကြောင်း သို့မဟုတ် ဆုံးဖြတ်ချက်အများစုသည် မှန်ကန်ကြောင်းနှင့် လမ်းကြောင်းမှန်မှ သွေဖည်မှုများသည် ပို၍နည်းနည်းလာလိမ့်မည်ဖြစ်ကြောင်း အာမခံနိုင်သည်။ ဤသည်မှာ ဒီမိုကရေစီနည်းကျရွေးကောက်ပွဲများနှင့် တိုင်ပင်ဆွေးနွေးခြင်းများကို ကျင့်သုံးခြင်း၏နောက်ကွယ်က အဓိပ္ပါယ်ဖြစ်သည်။ ကိစ္စရပ်များအားလုံးတွင် သမ္မာတရားနှင့်အညီဖြစ်ခြင်း၏အကျိုးသက်ရောက်မှုကို ရဖို့၊ အမှားများ အနည်းငယ်သာ သို့မဟုတ် လုံးဝ မကျူးလွန်မိတော့သည့်၊ ဘုရားသခင်၏အလိုတော်အတိုင်း လုပ်သည့်အခိုက်သို့ ရောက်ဖို့နှင့် ကမ္ဘာပေါ်တွင် ဘုရားသခင်၏အလိုတော်ကို အတားအဆီးမဲ့ ပြီးမြောက်အောင်မြင်အောင် လုပ်နိုင်ရန် အာမခံနိုင်ဖို့အလို့ငှာ ဤအရာများကို လုံးလုံးလျားလျား လက်တွေ့လုပ်ဆောင်ခြင်းဖြစ်သည်။ အကယ်၍ ဒီမိုကရေစီနည်းကျရွေးကောက်ပွဲများနှင့် တိုင်ပင်ဆွေးနွေးခြင်းများကို လက်တွေ့မလုပ်ဆောင်ပါက ဟာကွက်များကို ခေါင်းပုံဖြတ်အမြတ်ထုတ်နေသည့် မြောက်မြားလှစွာသော၊ ဆိုးယုတ်သောလူများနှင့် အာဏာရှင်ဆန်ဆန်ပြုမူသည့် ခေါင်းဆောင်အတုအယောင်များနှင့် အန္တိခရစ်များရှိလာမည်မှာ ကျိန်းသေပါသည်။ ဤသည်က ဧဝံဂေလိတရားပြန့်ပွားခြင်းကိုသာ အကျိုးသက်ရောက်သည်မဟုတ်ဘဲ၊ ဘုရားသခင်ရွေးချယ်ထားသောလူများ၏အသင်းတော်အသက်တာနှင့် အသက်ဝင်ရောက်မှုတို့ကိုလည်း အကျိုးသက်ရောက်သည်။ ဘုရားသခင်၏အိမ်တော်က ဒီမိုကရေစီနည်းကျရွေးကောက်ပွဲများကို လက်တွေ့လုပ်ဆောင်ခြင်း စတင်ခဲ့ကတည်းက ထုတ်ဖော်ပြီး ဖယ်ရှားရှင်းလင်းခြင်းခံလာခဲ့ရသော ခေါင်းဆောင်အတုအယောင်များနှင့် အမှုဆောင်များ၊ အခွင့်အရေးယူဖို့ အခွင့်အလမ်းများ မရခဲ့ကြသောဆိုးယုတ်သူများ အရေအတွက်များစွာရှိခဲ့ပြီ။ ခေါင်းဆောင်များနှင့် အမှုဆောင်များအဖြစ် ရွေးချယ်ခြင်းခံထားရသည့် သမ္မာတရားလိုက်စားကြသောသူများနှင့် ဘုရားသခင်ရွေးချယ်ထားသောသူများက အသိအမှတ်ပြုသောသူအရေအတွက်များစွာရှိခဲ့ပြီ။ သူတို့အား လေ့ကျင့်ဖို့ အခွင့်အရေးတစ်ခုကို ပေးထားပြီး၊ စုံလင်အောင်ပြုခြင်းခံထားရသည်။ ဤသည်တို့မှာ ဒီမိုကရေစီနည်းကျရွေးကောက်ပွဲများကို လက်တွေ့လုပ်ဆောင်ခြင်း၏ရှင်းလင်းပြတ်သားသောရလဒ်များဖြစ်ကြပြီး၊ ၎င်းတို့ကို အားလုံးက မြင်နိုင်သည်။ အသင်းတော်တွင် ဒီမိုကရေစီကို လက်တွေ့ကျင့်သုံးခြင်းက ဘုရားသခင်၏အိမ်တော်၊ အသင်းတော်နှင့် လူတိုင်းအတွက် အကျိုးရှိပြီး အထောက်အကူဖြစ်ကြောင်းကို ဘုရားသခင်ရွေးချယ်ထားသောလူအားလုံးက နားလည်သင့်သည်။ အသင်းတော်ရှိ လူတစ်ဦးတစ်ယောက်ချင်းစီတိုင်းသည် ဘုရားသခင့်အိမ်တော်၏အဖွဲ့ဝင်တစ်ဦးဖြစ်ပြီး၊ သူတို့အထဲမှ မည်သူကမျှ အပြင်လူများ မဟုတ်ကြသောကြောင့်၊ အသင်းတော်၏အလုပ်၊ စသည်တို့နှင့်သက်ဆိုင်သည့် ကိစ္စရပ်များ၌ လူတိုင်းတွင် စကားပြောပိုင်ခွင့်၊ ဆွေးနွေးပိုင်ခွင့်၊ မဲပေးပိုင်ခွင့်နှင့် ရွေးကောက်ပိုင်ခွင့်တို့ရှိသည်။ ဤသည်မှာ လူတိုင်း၏အခွင့်အရေးဖြစ်သည်။ သို့ရာတွင် ဤအခွင့်အရေးရှိခြင်းသည် သင့်တွင် သမ္မာတရား ပိုင်ဆိုင်ခြင်းနှင့် မညီမျှပါ၊ သို့မဟုတ် သင့်အား အဆင်အခြင်မဲ့ပြုမူဖို့ ခွင့်ပြုပေးခြင်းနှင့် မညီမျှပါ။ အကယ်၍ သင်က ဤအခွင့်အရေးကို အလွဲသုံးစားလုပ်ပါက ဘုရားသခင်၏အိမ်တော်က သင့်ကို မကန့်သတ်သင့်သလော။ (ကန့်သတ်သင့်သည်။) သင့်ကို ဤအခွင့်အရေးကို ပေးထားသည်မှာ သို့မှသာ သင်သည် သမ္မာတရားကို လက်တွေ့လုပ်ဆောင်ပြီး၊ သမ္မာတရားစည်းမျဉ်းများနှင့်အညီ ကိစ္စရပ်များကို ကိုင်တွယ်ဖြေရှင်းလိမ့်မည်ဖြစ်သောကြောင့်ဖြစ်သည်။ သို့မှသာ သင်သည် အသင်းတော်နှင့် ဘုရားအိမ်တော်တို့၏အကျိုးစီးပွားများကို ထိန်းသိမ်းလိမ့်မည်ဖြစ်သောကြောင့်ဖြစ်သည်။ ယင်းမှာ သင့်တွင် အဆုံးသတ်ဆုံးဖြတ်ချက်ချပိုင်ခွင့်ရှိပြီး၊ အဆင်အခြင်မဲ့ပြုမူနိုင်ဖို့အတွက် မဟုတ်ချေ။ အသင်းတော်သည် သင်က မှန်ကန်သည်ဟု ပြောသောအရာများကို ကိုးကားပြီး၊ သဘောတူလက်ခံနိုင်ပါသည်။ အကယ်၍ သင်က မှားယွင်းနေသည့်တစ်ခုခုကို ပြောပြီး၊ ပယ်ချခြင်းခံရပါက သင်သည် မလျှော့တမ်းပေလုပ်နေ၍ မရပေ။ သင်သည် လက်ခံခြင်းနှင့် ကျိုးနွံနာခံခြင်းတို့ကို လက်တွေ့လုပ်ဆောင်သင့်သည်။ ဤအလေ့အကျင့်ပုံစံသည် ဘုရားအိမ်တော်၏အလုပ်အတွက် ကောင်းကျိုးဖြစ်ထွန်းစေသည်။

ကောက်နုတ်ချက် (၇၅)

အသင်းတော်၏ ခေါင်းဆောင်များနှင့် အမှုထမ်းများသည် သူတို့၏ အလုပ်၌ စည်းမျဉ်းနှစ်ခုကို အာရုံစိုက်ရမည်။ တစ်ခုမှာ ထိုအလုပ်၏ လုပ်ထုံးလုပ်နည်းများမှ သတ်မှတ်ထားသည့် အခြေခံသဘောတရားများနှင့် အညီ သူတို့၏ အလုပ်ကို အတိအကျ လုပ်ဆောင်ရန်ဖြစ်ပြီး ထိုအခြေခံသဘောတရားများကို မည်သည့်အခါမျှ မချိုးဖောက်ဘဲ သူတို့ စိတ်ကူးနိုင်လောက်သည့် အရာ သို့မဟုတ် သူတို့၏ ကိုယ်ပိုင် မည်သည့် စိတ်ကူးများအပေါ်မျှ သူတို့၏အလုပ်ကို အခြေမခံဘဲ လုပ်ဆောင်ရန်ဖြစ်သည်။ သူတို့ လုပ်ဆောင်သမျှတိုင်းတွင် သူတို့သည် အသင်းတော်၏ အမှုတော်အပေါ် အလေးထားခြင်းကို ပြသင့်ပြီး ဘုရားအိမ်တော်၏ အကျိုးကို အမြဲ ရှေ့တန်းတင်သင့်သည်။ အရေးအပါဆုံးဖြစ်သည့် နောက်ထပ်အချက်မှာ အရာခပ်သိမ်းတွင် သန့်ရှင်းသော ဝိညာဉ်တော်၏ လမ်းပြမှုအား လိုက်လျှောက်ခြင်းကို သူတို့ အာရုံစိုက်ရမည် ဖြစ်ကာ အရာရာတိုင်းကို ဘုရားသခင်၏ နှုတ်ကပတ်တော်များနှင့် တိကျစွာ လိုက်နာခြင်းအားဖြင့် လုပ်ဆောင်ရမည် ဖြစ်သည်။ အကယ်၍ ၎င်းတို့သည် သန့်ရှင်းသောဝိညာဉ်တော်၏ လမ်းပြမှုကို ဆန့်ကျင်နိုင်စွမ်း ရှိသေးသည်ဆိုပါက သို့မဟုတ် ၎င်းတို့သည် ၎င်းတို့ကိုယ်ပိုင်ထင်မြင်ချက်များကို ဇွတ်တရွတ်လိုက်လျှောက်ကာ အမှုများကို ၎င်းတို့ကိုယ်ပိုင် စိတ်ကူးစိတ်သန်းအရ လုပ်ဆောင်သည်ဆိုပါက ၎င်းတို့၏ လုပ်ဆောင်ချက်များသည် ဘုရားသခင်အပေါ် အပြင်းထန်ဆုံးသော ဆန့်ကျင်မှုတစ်ခုကို ဖြစ်စေလိမ့်မည်။ သန့်ရှင်းသောဝိညာဉ်တော်၏ ဉာဏ်အလင်းပေးခြင်းနှင့် လမ်းပြခြင်းကို မကြာခဏ ၎င်းတို့လျစ်လျူရှုနေခြင်းက လမ်းဆုံးတစ်ခုသို့သာ ခေါ်ဆောင်သွားလိမ့်မည်။ ၎င်းတို့သည် သန့်ရှင်းသော ဝိညာဉ်တော်၏ အလုပ်ကို ဆုံးရှုံးလျှင် ၎င်းတို့ အလုပ်လုပ်နိုင်လိမ့်မည် မဟုတ်သကဲ့သို့ တစ်နည်းနည်းဖြင့် အလုပ်လုပ်ရန် ၎င်းတို့ ကြံဆောင်နိုင်ပါကလည်း အဘယ်အရာကိုမျှ ၎င်းတို့ ပြီးမြောက်လိမ့်မည် မဟုတ်ပေ။ ဤသည်တို့မှာ အလုပ်လုပ်နေစဉ် ခေါင်းဆောင်များနှင့် အမှုဆောင်များ လိုက်နာရမည့် အဓိက အခြေခံသဘောတရားနှစ်ခု ဖြစ်သည်။ လူတစ်ဦးသည် အထက်မှ အလုပ်စီမံခန့်ခွဲမှုများအတိုင်း အတိအကျပင် ၎င်းတို့၏ အလုပ်ကို ထမ်းဆောင်ရန် ဖြစ်သည့်အပြင် အထက်မှ ချမှတ်ထားသည့် အခြေခံ သဘောတရားများနှင့်အညီ ပြုမူရန်လည်း ဖြစ်သည်။ ပြီးလျှင် အခြားအချက်မှာ ၎င်းတို့၏အတွင်းရှိ သန့်ရှင်းသော ဝိညာဉ်တော်၏ လမ်းပြမှုကို လိုက်လျှောက်ရန် ဖြစ်သည်။ ဤစည်းမျဉ်းနှစ်ခုကို နားလည်သဘောပေါက်သည့်အခါ ၎င်းတို့သည် မိမိတို့၏အလုပ်၌ လွန်စွာ အမှားလုပ်တတ်လေ့ရှိမည် မဟုတ်ပေ။ အသင်းတော်အလုပ်ကို လုပ်ဆောင်ခြင်း၌ သင်တို့၏ အတွေ့အကြုံ နည်းပါးနေသေးပြီး သင်တို့အလုပ်လုပ်သည့်အခါ သင်တို့ကိုယ်တိုင်၏ ထင်မြင်ယူဆချက်များဖြင့် အလွန်ရောနှောလေသည်။ တစ်ခါတစ်ရံ သင်တို့သည် သန့်ရှင်းသော ဝိညာဉ်တော်ထံမှလာသည့် သင်တို့အတွင်းရှိ အသိဉာဏ်ပွင့်လင်းစေခြင်း သို့မဟုတ် လမ်းပြခြင်းကို နားလည်ကောင်း နားလည်နိုင်ကြမည်မဟုတ်။ အခြားအချိန်များတွင် သင်တို့သည် ယင်းကို နားလည်ပုံရကြသော်လည်း ယင်းကို သင်တို့ လျစ်လျူရှုနိုင်ဖွယ်ရှိသည်။ သင်သည် သန့်ရှင်းသော ဝိညာဉ်တော်၏ ရည်ရွယ်ချက်များကို လုံးဝ အလေးမထားဘဲ လျော်ကန်သည်ဟု သင် ထင်သည့်အတိုင်း ပြုမူရင်း လူသားပုံစံဖြင့် အမြဲ စိတ်ကူးသည်၊ သို့မဟုတ် ကောက်ချက်ချသည်။ သင်သည် သန့်ရှင်းသော ဝိညာဉ်တော်ထံမှ မည်သည့် အသိဉာဏ်ပွင့်လင်းစေခြင်းကိုမဆို ဘေးဖယ်ထားရင်း သင်ကိုယ်တိုင်၏ ထင်မြင်ယူဆချက်များအတိုင်း လုံးဝဥဿုံ သင်၏အလုပ်ကို လုပ်သည်။ ထိုသို့သော အခြေအနေများက မကြာခဏ ဖြစ်ပွား၏။ သန့်ရှင်းသော ဝိညာဉ်တော်ထံမှ အတွင်းလမ်းပြမှုသည် သဘာဝနယ်လွန်မဟုတ်ပေ။ အမှန်တွင် ယင်းသည် အလွန် ပုံမှန်ဖြစ်၏။ ဆိုလိုသည်မှာ သင့်နှလုံးသား၏ နက်ရှိုင်းသောနေရာများတွင် ဤသည်မှာ ပြုမူဖို့ လျော်ကန်သည့် နည်းလမ်းတစ်ခု ဖြစ်ကာ အကောင်းဆုံး နည်းလမ်းဖြစ်သည်ဟု သင် ခံစားသည်။ ဤအတွေးသည် အကယ်စင်စစ် အတော်အတန် သိသာထင်ရှားပေသည်။ ယင်းသည် တွေးဆမှု၏ ရလဒ်မဟုတ်သကဲ့သို့ တစ်ခါတစ်ရံ သင် ဤသို့ အဘယ်ကြောင့်ပြုမူသင့်သည်ကို သင် အပြည့်အဝ နားမလည်ပေ။ ဤသည်မှာ မကြာခဏ သန့်ရှင်းသော ဝိညာဉ်တော်ထံမှ အသိဉာဏ်ပွင့်လင်းစေခြင်းမှလွဲ၍ အခြားမဟုတ်ပေ။ ဤသည်မှာ အတွေ့အကြုံရှိသည့် လူအများစုထံ ဖြစ်ပျက်တတ်သည်။ အသင့်တော်ဆုံးသောအရာကို လုပ်ဆောင်ရန် သန့်ရှင်းသော ဝိညာဉ်တော်က သင့်ကို လမ်းပြသည်။ ယင်းမှာ သင် တွေးထင်သည့် အရာတစ်ခုမဟုတ်။ ထို့ထက် ဤသည်မှာ လုပ်ဆောင်ရန် အကောင်းဆုံးနည်းလမ်းဖြစ်သည်ဟု သင့်ကို သဘောပေါက်စေသည့် သင်၏ စိတ်နှလုံးရှိ ခံစားချက်တစ်ခု ဖြစ်ပြီး အကြောင်းရင်းမသိဘဲ ထိုသို့လုပ်ဆောင်ရန် သင် နှစ်သက်သည်။ ဤသည်မှာ သန့်ရှင်းသော ဝိညာဉ်တော်ထံမှ လာကောင်းလာနိုင်ပေသည်။ လူတစ်ဦး၏ ကိုယ်ပိုင် ထင်မြင်ယူဆချက်သည် တွေးတောခြင်းနှင့် စဉ်းစားဆင်ခြင်မှုမှ ယေဘုယျအားဖြင့်လာပြီး မိမိလိုအင်ဆန္ဒဖြင့် အားလုံး ရောနှောပေသည်။ ယင်းက ၎င်းတို့အဖို့ မည်သည့် အကျိုးကျေးဇူးနှင့် အကျိုးအမြတ်ရှိသည်ဆိုသည်ကို အမြဲတွေးကြသည်။ လူတို့လုပ်ဆောင်ရန် ဆုံးဖြတ်သည့် လုပ်ဆောင်ချက်တိုင်းတွင် ဤအရာများရှိလေသည်။ သို့သော် သန့်ရှင်းသော ဝိညာဉ်တော်ထံမှ လမ်းပြမှုသည် ထိုသို့သော ရောနှောမှုများ လုံးဝ မပါရှိပေ။ သန့်ရှင်းသော ဝိညာဉ်တော်ထံမှ လမ်းပြမှု သို့မဟုတ် အသိဉာဏ်ပွင့်လင်းစေခြင်းတို့ကို သေချာစွာ အာရုံစိုက်ဖို့ လိုအပ်ပေသည်။ အထူးသဖြင့် အဓိက ကိစ္စရပ်များတွင် ယင်းကို သဘောပေါက်ဖို့ရန် သင် ဂရုစိုက်ရမည်။ ၎င်းတို့၏ ဦးနှောက်များကို အသုံးပြုရန် နှစ်သက်သည့်လူများနှင့် ၎င်းတို့ကိုယ်တိုင်၏ ထင်မြင်ယူဆချက်များကိုဆောင်ရွက်ဖို့ နှစ်သက်ကြသည့်လူများသည် ထိုသို့သော လမ်းပြမှုနှင့် အသိဉာဏ်ပွင့်လင်းစေခြင်းကို လွတ်သွားတတ်ဆုံး ဖြစ်သည်။ အရည်အချင်းရှိသော ခေါင်းဆောင်များနှင့် အမှုတော်ဆောင်များသည် သန့်ရှင်းသော ဝိညာဉ်တော်၏ အလုပ်ကို ပိုင်ဆိုင်ကြသူများ၊ အချိန်တိုင်း သန့်ရှင်းသော ဝိညာဉ်တော်၏ အလုပ်ကို အာရုံစိုက်သူများ၊ သန့်ရှင်းသော ဝိညာဉ်တော်ကို ကျိုးနွံနာခံသူ၊ ဘုရားသခင်ကို ကြောက်ရွံ့သော စိတ်နှလုံးရှိပြီး ဘုရားသခင်၏ ရည်ရွယ်ချက်များကို အရေးထားကာ သမ္မာတရားကို မမောနိုင်မပန်းနိုင် လိုက်စားကြသူများ ဖြစ်သည်။ ဘုရားသခင်ကို စိတ်ကျေနပ်စေဖို့နှင့် သူ့အတွက် ကောင်းမွန်စွာ သက်သေခံဖို့ သင်သည် သင်၏ ရည်ရွယ်ချက်များနှင့် သင်၏ တာဝန်ထမ်းဆောင်မှုရှိ ရောနှောမှုများကို မကြာခဏ သုံးသပ်ဆင်ခြင်သင့်သည်။ ထို့နောက် အလုပ်မည်မျှက လူသား၏ ထင်မြင်ယူဆချက်များအားဖြင့် လှုံ့ဆော်ခံရသည်၊ မည်မျှက သန့်ရှင်းသောဝိညာဉ်တော်၏ အသိဉာဏ်ပွင့်လင်းစေခြင်းမှ ပေါက်ဖွားပြီး မည်မျှက ဘုရားသခင်၏ နှုတ်ကပတ်တော်များနှင့် ကိုက်ညီသည်ဆိုသည်တို့ကို စောင့်ကြည့်လေ့လာဖို့ရန် ကြိုးစားသင့်ပေသည်။ သင်သည် သင်၏စကားများနှင့် လုပ်ဆောင်ချက်များကို သမ္မာတရားနှင့် ကိုက်ညီခြင်း ရှိမရှိ စဉ်ဆက်မပြတ်၊ အခြေအနေအားလုံးတွင် ဆင်ခြင်သုံးသပ်ရမည်။ ဤပုံစံဖြင့် မကြာခဏ လက်တွေ့လုပ်ဆောင်ခြင်းက သင့်ကို ဘုရားသခင်အား အစေခံခြင်းနှင့်ဆိုင်သည့် မှန်ကန်သော လမ်းကြောင်းပေါ် ထားရှိလိမ့်မည်။ ဘုရားသခင်၏ ရည်ရွယ်ချက်များနှင့် ကိုက်ညီသည့် နည်းလမ်းဖြင့် ဘုရားသခင်ကိုအစေခံမှု စွမ်းဆောင်ရရှိဖို့ သမ္မာတရား စစ်မှန်မှုများကို ပိုင်ဆိုင်ရန် လိုအပ်ပေသည်။ လူတို့သည် သမ္မာတရားကို နားလည်ပြီးသည့်နောက်တွင်သာ ချင့်ချိန်နိုင်စွမ်းကို ရနိုင်ကြပြီး ၎င်းတို့ကိုယ်တိုင်၏ စိတ်ကူးများမှ မည်သည့်အရာ ထွက်ပေါ်သည်ဆိုသည်နှင့် လူတို့၏ ကြံရွယ်ချက်များမှ မည်သည့်အရာများ ပေါ်ပေါက်သည်ကို သတိပြုနိုင်ကြလေသည်။ လူသား၏ မစင်ကြယ်မှုများအပြင် သမ္မာတရားအတိုင်း ပြုမူဖို့ဆိုသည်မှာ မည်သည့်အရာဆိုလိုသည်ကို သတိပြုမိနိုင်ကြလေသည်။ ပိုင်းခြားသိမြင်နိုင်သည့်နောက်တွင်သာ သမ္မာတရားကို လက်တွေ့လုပ်ဆောင်ကြည့်ပြီး ဘုရားသခင်၏ ရည်ရွယ်ချက်များနှင့် အပြည့်အဝ ကိုက်ညီနိုင်ကြောင်း ယင်းက သေချာနိုင်ပေသည်။ သမ္မာတရားကို နားလည်ခြင်းမရှိဘဲ ချင့်ချိန်နိုင်စွမ်းကို လက်တွေ့လုပ်ဆောင်ဖို့ လူတို့အတွက် မဖြစ်နိုင်ပေ။ နားဝေတိမ်တောင်ဖြစ်သော လူတစ်ဦးသည် သမ္မာတရားကို နားမလည်သောကြောင့် သူကိုယ်တိုင်၏ ဖောက်ပြန်ပျက်စီးသော စိတ်သဘောထား ထုတ်ဖော်ပြခံရဖို့က မည်သည့်အရာဆိုလိုသည် သို့မဟုတ် ဘုရားသခင်ကို ခုခံဖို့က မည်သည့်အရာဆိုလိုသည်ကို သိရှိခြင်းမရှိဘဲ သူ၏တစ်သက်တာလုံး ဘုရားသခင်ကို ယုံကြည်ကောင်း ယုံကြည်မိပေမည်။ ထိုအတွေးက သူ၏စိတ်ထဲတွင် ရှိပင်မရှိပေ။ အရည်အချင်း အလွန်နိမ့်ကျသော လူတို့အတွက် သမ္မာတရားသည် လက်လှမ်း၍မမီနိုင်ပေ။ ထိုသမ္မာတရားနှင့်ပတ်သက်၍ သင် ၎င်းတို့နှင့် မည်သို့ မိတ်သဟာယပြုသည် ဖြစ်စေ၊ ၎င်းတို့ နားမလည်ကြဆဲ ဖြစ်သည်။ ထိုသို့သော လူများသည် နားဝေတိမ်တောင် ဖြစ်ကြပေသည်။ ၎င်းတို့၏ ယုံကြည်ခြင်းတွင် နားဝေတိမ်တောင်ဖြစ်သော လူများသည် ဘုရားသခင်အတွက် သက်သေမခံနိုင်ကြပေ။ ၎င်းတို့သည် အနည်းငယ်မျှသာ အလုပ်လုပ်ပေးနိုင်ကြသည်။ ခေါင်းဆောင်များနှင့် အမှုဆောင်များသည် မိမိတို့တာဝန်ကို ကောင်းစွာထမ်းဆောင်ဖို့ ဖြစ်ပါက ၎င်းတို့၏ အစွမ်းအစသည် အလွန်ညံ့ဖျင်း၍မရနိုင်ပေ။ အနည်းဆုံးအနေဖြင့် သမ္မာတရားကို အလွယ်တကူ နားလည်ပြီး လက်တွေ့လုပ်ဆောင်နိုင်ရန်အလို့ငှာ ၎င်းတို့၌ ဝိညာဉ်ရေးရာ သိနားလည်မှုရှိကာ အမှုအရာများကို ရှင်းရှင်းလင်းလင်း သဘောပေါက်နားလည်ရမည် ဖြစ်သည်။ အချို့လူတို့၏ အတွေ့အကြုံများက အလွန်ပေါ့တန်သည်။ ထို့ကြောင့် တစ်ခါတစ်ရံ သမ္မာတရားအပေါ် မိမိတို့၏ သိနားလည်မှုတွင် စံသွေပြီး အဓိပ္ပာယ်မဲ့ခြင်းများရှိပြီးနောက် အမှားများပြုတတ်ကြသည်။ မိမိတို့၏ သိနားလည်မှုတွင် စံသွေပြီး အဓိပ္ပာယ်မဲ့ခြင်းများ ရှိသည့်အခါ သမ္မာတရားကို လက်တွေ့လုပ်ဆောင်ခြင်း အလုပ်တာဝန်နှင့် ၎င်းတို့ မကိုက်ပေ။ လူတို့၏ သိနားလည်မှုတွင် စံသွေပြီး အဓိပ္ပာယ်မဲ့ခြင်းများ ရှိသည့်အခါ စည်းမျဉ်းစည်းကမ်းများ လိုက်လျှောက်မိဖို့များပြီး စည်းမျဉ်းစည်းကမ်းများ လိုက်လျှောက်သည့်အခါ အမှားများပြုမိရန် လွယ်ပြီး သမ္မာတရားကို လက်တွေ့လုပ်ဆောင်ခြင်း အလုပ်တာဝန်နှင့် ၎င်းတို့ မကိုက်ပေ။ သိနားလည်မှုတွင် စံသွေပြီး အဓိပ္ပာယ်မဲ့ခြင်းများ ရှိသည့်အခါ အန္တိခရစ်တို့၏ လှည့်စားခံရပြီး အသုံးချခံရဖို့လည်း လွယ်ကူသည်။ ထို့ကြောင့် သိနားလည်မှု၌ရှိသည့် စံသွေပြီး အဓိပ္ပာယ်မဲ့ခြင်းများက အမှားများစွာ ဖြစ်စေနိုင်သည်။ အကျိုးဆက်အနေဖြင့် ၎င်းတို့သည် မိမိတို့တာဝန်များကို ကောင်းစွာ ထမ်းဆောင်နိုင်မည်မဟုတ်ရုံသာမက အလွယ်တကူလည်း လမ်းလွဲသွားနိုင်သည်။ ယင်းက ဘုရားရွေးချယ်ထားသူတို့၏ အသက်ဝင်ရောက်မှုကို ထိခိုက်နစ်နာစေသည်။ တစ်စုံတစ်ဦးက မိမိတာဝန်ကို ဤသို့လုပ်ဆောင်ခြင်း၏ တန်ဖိုးမှာ အဘယ်နည်း။ ၎င်းတို့သည် အသင်းတော်အလုပ်ကို နှောင့်ယှက်တားဆီးသော သူတစ်ဦးသက်သက် ဖြစ်လာကြပြီဖြစ်သည်။ ထိုမျှမက ဤကျရှုံးမှုများမှ သင်ခန်းစာများ သင်ယူရမည်ဖြစ်သည်။ ဘုရားအပ်နှင်းသည့်အလုပ်ကို ဖြည့်ဆည်းရန်အလို့ငှာ၊ ခေါင်းဆောင်နှင့် အမှုဆောင်များက ဤစည်းမျဉ်းနှစ်ခုကို သဘောပေါက်ဖို့ လိုအပ်သည်။ တာဝန်ကို ထမ်းဆောင်ရာတွင် အထက်မှ အလုပ်အစီအစဉ်များကို တင်းတင်းကျပ်ကျပ် လိုက်နာရမည်ဖြစ်ပြီး ဘုရားနှုတ်ကပတ်တော်နှင့်အညီ သန့်ရှင်းသော ဝိညာဉ်တော်ထံမှ မည်သည့်လမ်းပြမှုကိုမဆို အာရုံစိုက်ကာ ကျိုးနွံနာခံရမည်ဖြစ်သည်။ ဤအခြေခံသဘောတရားနှစ်ခုကို သဘောပေါက်သည့်အခါမှသာ လူတစ်ဦး၏ အလုပ်သည် ထိရောက်နိုင်ပြီး ဘုရားသခင်၏ ရည်ရွယ်ချက်များ အထမြောက်နိုင်မည် ဖြစ်သည်။

ကောက်နုတ်ချက် (၇၆)

အသင်းတော်တွင် အဘယ်လူစားမျိုးက မာနအထောင်လွှားဆုံး ဖြစ်သနည်း။ သူတို့၏ မာနထောင်လွှားမှုက မည်ကဲ့သို့ သူ့ဘာသာ ပေါ်လွင်ထင်ရှားသနည်း။ မည်သည့်အခြေအနေများတွင် သူတို့၏ မာနထောင်လွှားမှုကို အထုတ်ဖော်ခံရဆုံး ဖြစ်သနည်း။ ဤသည်ကို သင်တို့သည် ခွဲခြားသိမြင်၍ နားလည်သလော။ အသင်းတော်အတွင်းရှိ မာနအထောင်လွှားဆုံးသော လူများသည် စင်စစ်အားဖြင့် ဆိုးယုတ်သောလူများနှင့် အန္တိခရစ်များဖြစ်ကြသည်။ သူတို့၏ မာနထောင်လွှားမှုသည် သာမန်လူများထက် သာလွန်သည်မှာ ကျိုးကြောင်းဆီလျော်မှုပင် ကင်းမဲ့လေသည်။ မည်သည့်အခြေအနေများတွင် ဤသည်ကို မြင်ရန် အလွယ်ဆုံးဖြစ်သနည်း။ ၎င်းတို့သည် ပြုပြင်ခြင်းခံရသည့်အချိန်တွင် မိမိတို့၏ မာနထောင်လွှားသော စိတ်သဘောထားများကို အရှင်းဆုံး အဖော်ထုတ်ခံရ၏။ ဤအန္တိခရစ်များ၏ မကောင်းမှု ပမာဏမည်မျှ ရှိသည်ဖြစ်စေ တစ်စုံတစ်ဦးက သူတို့ကို ပြုပြင်ပါက သူတို့သည် အမျက်ထွက်လာပြီး “ကျွန်ုပ်ကို ဝေဖန်ပြီး ဩဝါဒခြွေရအောင် သင်က အဘယ်သူနည်း။ လူဘယ်နှယောက်ကိုများ သင် ဦးဆောင်နိုင်သနည်း။ တရားဒေသနာများကို သင်ဟောပြောနိုင်သလော။ သမ္မာတရားကို သင်မိတ်သဟာယဖွဲ့နိုင်သလော။ သင်သာ ကျွန်ုပ်၏နေရာတွင် ဖြစ်ပါက ကျွန်ုပ်ကဲ့သို့ တော်မည် မဟုတ်”ဟု ပြောလိမ့်မည်။ ဤအရာကို သင်တို့ မည်သို့ထင်မြင်သနည်း။ ၎င်းတို့သည် သမ္မာတရားကို လက်ခံသည့် သဘောထား စိုးစဉ်းမျှ ရှိသလော။ ပြုပြင်ခံရခြင်းကို သင်တို့ ဤနည်းအားဖြင့် ချဉ်းကပ်ပါက ဒုက္ခရောက်တော့မည်။ ယင်းက သင်တို့တွင် မည်သည့်သမ္မာတရားစစ်မှန်မှုကိုမျှ မပိုင်ဆိုင်ကြောင်းနှင့် သင်၏အသက်စိတ်သဘောထား လုံးဝ မပြောင်းလဲကြောင်းကို သက်သေပြသည်။ ဤကဲ့သို့ ပြင်းပြင်းထန်ထန် ဖောက်ပြန်ပျက်စီးနေသော ပြောင်းလဲခြင်းမရှိသော လူတစ်ယောက်သည် ခေါင်းဆောင်၊ သို့မဟုတ် အမှုဆောင်တစ်ဦး ဖြစ်နိုင်သလော။ ဘုရားသခင်ကို အစေခံဖို့ တာဝန်ကို သူတို့ ထမ်းဆောင်နိုင်သလော။ မုချ မထမ်းဆောင်နိုင်ပါ၊ ထိုကဲ့သို့သောလူများသည် ခေါင်းဆောင်များ၊ သို့မဟုတ် အမှုဆောင်များဖြစ်ဖို့ပင် အရည်အချင်း မပြည့်မီသောကြောင့် ဖြစ်သည်။ ခေါင်းဆောင်၊ သို့မဟုတ် အမှုဆောင်တစ်ဦးဖြစ်ရန် အနည်းဆုံးအနေဖြင့် လူတစ်ဦးသည် အတွေ့အကြုံအစစ်အမှန် အနည်းငယ်မျှ ရှိရန်၊ သမ္မာတရားအချို့ကို နားလည်ရန်၊ လက်တွေ့ကျမှုအချို့ကို ပိုင်ဆိုင်ရန်နှင့် အခြေခံအကျဆုံးအဆင့် ကျိုးနွံနာခံခြင်းရှိရန် လိုအပ်သည်။ ဆိုလိုသည်မှာ အနည်းဆုံးအနေဖြင့် လူတစ်ဦးသည် ပြုပြင်ခံရခြင်းကို လက်ခံနိုင်ရမည်။ ဤကဲ့သို့သောလူမျိုးသည်သာလျှင် ခေါင်းဆောင်၊ သို့မဟုတ် အမှုဆောင် တစ်ယောက်ဖြစ်ဖို့ အရည်အချင်းပြည့်မီသည်။ အကယ်၍ တစ်စုံတစ်ဦးသည် မည်သည့်သမ္မာတရားစစ်မှန်မှုမျှ လုံးဝ မပိုင်ဆိုင်ဘဲ ပြုပြင်ခြင်းခံရသောအခါ သူသည် ငြင်းခုံပြီး ခုခံနေဆဲဖြစ်ကာ သမ္မာတရားကို လုံးဝ လက်မခံပါက၊ ပြီးလျှင် ထိုကဲ့သို့သော လူတစ်ဦးသည် ဘုရားသခင်ကို အစေခံပါက မည်သည့်အရာဖြစ်လာမည်ဟု သင်တို့ ထင်သနည်း။ ထိုသူသည် အမှုကိစ္စများကို စည်းမျဉ်းများအတိုင်း ကိုင်တွယ်ဖို့ မဆိုထားနှင့် မည်ကဲ့သို့သောအလုပ်မျိုးကို ထမ်းဆောင်ပါစေ၊ ဘုရားသခင်ကို ခုခံမည်ကိုလည်းကောင်း၊ သမ္မာတရားကို လက်တွေ့ မလုပ်ဆောင်မည်ကိုလည်းကောင်း သံသယဖြစ်ဖွယ် မရှိ။ ထို့ကြောင့် မည်သည့်သမ္မာတရား စစ်မှန်မှုကိုမျှ မပိုင်ဆိုင်သောလူများက ခေါင်းဆောင်များ၊ သို့မဟုတ် အမှုဆောင်များ၏ နေရာတို့ကို ယူပါက သူတို့သည် မုချ အန္တိခရစ်များ၏ လမ်းကြောင်းကို လိုက်လျှောက်ပြီး ဘုရားသခင်ကို ခုခံကြလိမ့်မည်။ များစွာသော ခေါင်းဆောင်များနှင့် အမှုဆောင်များသည် မိမိတို့၏ တာဝန်အနည်းငယ်မျှကို လုပ်ဆောင်ပြီးသည့်နောက်တွင် အဘယ်ကြောင့် ထုတ်ဖော်ခြင်းခံရသနည်း။ အဘယ်ကြောင့်ဆိုသော် သူတို့သည် သမ္မာတရားကို လိုက်စားရမည့်အစား ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရှာဖွေပြီး ရလဒ်အနေဖြင့် သူတို့သည် အန္တိခရစ်များ၏ လမ်းကြောင်းကို အလိုအလျောက် စတင်လျှောက်လှမ်းမိသောကြောင့်ဖြစ်သည်။ သင်တို့အားလုံးနှင့်စပ်လျဉ်း၍ သင်တို့သည် အသင်းတော်တစ်ခုအတွက် တာဝန်ပေးခံရပြီး ခြောက်လကြာအောင် သင်တို့ကို မည်သူမျှ မစစ်ဆေးခဲ့လျှင် သင်တို့သည် လမ်းမှားတွင် လျှောက်ပြီး မိမိစိတ်ကြိုက် လုပ်ဆောင်ခြင်းဖြင့် အဆုံးသတ်လိမ့်မည်။ အကယ်၍ တစ်နှစ်ခန့်သာ သင်တို့စိတ်တိုင်းကျ လုပ်ဆောင်ခွင့် ပေးလိုက်ပါက သင်တို့သည် အခြားလူများကို လမ်းလွဲသွားစေပြီး ထိုသူတို့အားလုံးသည် စကားလုံးများနှင့် အယူဝါဒများ ပြောခြင်းနှင့် မည်သူက မည်သူ့ထက် သာကြောင်းကို နှိုင်းယှဉ်ခြင်းအပေါ်သာ အာရုံစိုက်ကြလိမ့်မည်။ အကယ်၍ နှစ်နှစ်ခန့်သာ သင်တို့ စိတ်တိုင်းကျ လုပ်ဆောင်ခွင့်ပေးလိုက်ပါက သင်တို့သည် သင်တို့ရှေ့မှ လူများကို ဦးဆောင်သွားပြီး ထိုလူများသည် ဘုရားသခင်ကို မကျိုးနွံဘဲ သင်တို့ကို ကျိုးနွံနာခံလိမ့်မည်။ ပြီးလျှင် ဤနည်းဖြင့် အသင်းတော်သည် ဆုတ်ယုတ်သွားပြီး ဘာသာရေးဆန်လာလိမ့်မည်။ ဤအတွက် အကြောင်းပြချက်က မည်သည့်အရာနည်း။ သင်တို့ ဤမေးခွန်းနှင့်ပတ်သက်ပြီး စဉ်းစားဖူးသလော။ လူတစ်ဦးသည် ဤနည်းအတိုင်း အသင်းတော်ကို ဦးဆောင်သောအခါ ထိုသူသည် မည်သည့်လမ်းကြောင်းကို လိုက်လျှောက်သနည်း။ အန္တိခရစ်တို့၏ လမ်းကြောင်း ဖြစ်သည်။ သင်တို့ ဤသို့ ဖြစ်လိမ့်မည်လော။ ယခု သင်နားလည်သောသမ္မာတရား အနည်းငယ်ဖြင့် လူများကို သင်တို့ မည်မျှကြာအောင် ပံ့ပိုးပေးနိုင်မည်နည်း။ လူများအား ဘုရားသခင်ကို ယုံကြည်ခြင်း လမ်းကြောင်းမှန်ပေါ်သို့ သင်ဦးဆောင်နိုင်သလော။ ဘုရားသခင် ရွေးချယ်ခံထားရသောလူများက မေးခွန်းများစွာကို မေးပါက ဘုရားသခင်၏ နှုတ်ကပတ်တော်များနှင့်အညီ သမ္မာတရားနှင့်ပတ်သက်၍ သူတို့ကို သင်မိတ်သဟာယပြုခြင်းအားဖြင့် အဖြေပေးနိုင်မည်လော။ သမ္မာတရားကို သင်နားမလည်ပါက သင်သည် စကားလုံးများနှင့် အယူဝါဒများကို ဟောပြောနေခြင်းသာဖြစ်ပြီး သင့်ကို အကြိမ်အနည်းငယ် နားထောင်ပြီးနောက် လူတို့သည် ထပ်နားမထောင်လိုကြတော့ပေ။ ထို့ပြင် စကားလုံးများနှင့် အယူဝါဒများကို သင်ဆက်၍ ဟောပြောနေသောအခါ သူတို့သည် အလွန်အမင်း မနှစ်မြို့ကြသည့်အပြင် ၎င်းကို ခွဲခြားသိမြင်နိုင်လာကြလိမ့်မည်။ ဤအခြေအနေတွင် အဘယ်ကြောင့် သူတို့ကို ဆက်၍ တရားဟောနေသနည်း။ အကယ်၍ သင်သည် ဆင်ခြင်တုံတရားရှိသူတစ်ဦးဖြစ်ပါက အခြားလူများကို အယူဝါဒများဟောပြောခြင်းကို ရပ်တန့်သင့်သည်၊ လူများကို အထက်စီးမှ ဩဝါဒခြွေနေခြင်းကို ရပ်တန့်သင့်သည်၊ အခြားလူများနှင့် တန်းတူနေသင့်ပြီး ဘုရားသခင်၏နှုတ်ကပတ်တော်များကို သူတို့နှင့်အတူတကွ စားသောက်ပြီး တွေ့ကြုံသင့်သည်။ ဤအရာများအားလုံးသည် ဆင်ခြင်တုံတရားရှိသူများ၏ သရုပ်သကန်များ ဖြစ်သည်။ အထူးသဖြင့် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောသူတို့သည် သူတို့၏ဆင်ခြင်တုံတရားကို လွယ်လင့်တကူ ဆုံးရှုံးတတ်ကြပြီး အခြားလူများကို စကားများနှင့် အယူဝါဒများကို မလျှော့တမ်း ဟောပြောလိုကြသည်၊ သို့မဟုတ် ပိုနက်နဲသော ဝိညာဉ်ပိုင်းဆိုင်ရာ အယူအဆများကို ရှာဖွေလေ့လာခြင်းဖြင့် ကြွားဝါရန် ကြိုးစားကြသည်။ ထိုသို့ဖြင့် အခြားလူများကို အထင်အမြင်မှားစေဖို့ ကြိုးစားသောလူများ ဖြစ်လာကြသည်။ ဤကဲ့သို့ပြုလုပ်ခြင်းသည် ဘုရားသခင်ကို ခုခံခြင်းဖြစ်သည်။ ဤနည်းအတိုင်း သင်ဆက်တရားဟောနေပါက ဖြစ်လာမည့်အကျိုးဆက်များကို သင်ရှင်းလင်းသလော။ လူများကို မည်သည့်နေရာသို့ သင်ဦးဆောင်သွားမည်ကို သင်ရှင်းသလော။ အန္တိခရစ်များ၏ လမ်းကြောင်းကို သင်လျှောက်လှမ်းကာ သင့်ရှေ့သို့ လူများကို ဦးဆောင်၍ သူတို့ကို သင့်အား ကျိုးနွံနာခံ၍ ကိုးကွယ်စေသောအခါ ဤပြဿနာ၏ သဘာဝမှာ အဘယ်နည်း။ ဘုရားသခင် ရွေးချယ်ထားသောသူများအတွက် ဘုရားသခင်နှင့် သင်ယှဉ်ပြိုင်နေခြင်း မဟုတ်လော။ ဤသည်မှာ အစက ဘုရားသခင်ကို ယုံကြည်လိုသော၊ ဘုရားသခင်ထံ ပြန်လာလိုပြီး ဘုရားသခင်ကို ရယူလိုသောလူများကို သင့်ရှေ့သို့ ခေါ်ဆောင်ခြင်း၊ သူတို့ကို သင့်အား ကျိုးနွံနာခံစေခြင်းနှင့် သင်ပြောသလိုလုပ်စေခြင်း၊ ပြီးလျှင် သူတို့ကို သင့်အား ဘုရားသခင်ကဲ့သို့ ဆက်ဆံစေခြင်း ဖြစ်သည်။ ဤအရာ၏အကျိုးဆက်ကား မည်သည့်အရာ ဖြစ်မည်နည်း။ ဤလူများသည် အစက ကယ်တင်ခြင်း ခံရရန်အလို့ငှာ ဘုရားသခင်ကို ယုံကြည်ခဲ့ကြသော်လည်း နောက်ဆုံးတွင် သင်၏ အထင်အမြင်မှားစေခြင်းကို ခံလိုက်ရသည်။ သူတို့သည် ကယ်တင်ခြင်း မခံရမည်သာမက ဖျက်ဆီးခြင်းကို ခံရပြီး ချေမှုန်းခြင်းခံရလိမ့်မည်။ ဤသို့လုပ်ဆောင်ခြင်းဖြင့် သင်သည် လူများကို လမ်းလွဲ‌အောင် ဦးဆောင်နေပြီး သူတို့ကို ပြင်းပြင်းထန်ထန် ထိခိုက်စေကာ ဘုရားသခင်ကို ယုံကြည်သောသူတို့ကို သင် ဖျက်ဆီးနေသည်။ သင်သည် မည်သည့်ပြစ်မှုအတွက် အပြစ်ရှိသနည်း။ သူတို့၏ နစ်နာမှုအတွက် သင်မည်သို့ပြန်ပေးဆပ်မည်နည်း။ ယုံကြည်သူအသစ်များကို သင့်လက်ထဲသို့ ရောက်ရန် လိမ်လည်လှည့်စားခဲ့သည်၊ သူတို့ကို သင်၏ သိုးများဖြစ်အောင် သင်လုပ်ခဲ့သည်၊ သူတို့အားလုံးက သင့်စကားကို နားထောင်ကြသည်၊ သူတို့အားလုံး သင့်နောက်သို့ လိုက်ကြသည်။ ထို့ပြင် သင့်စိတ်နှလုံးထဲတွင် သင်က “ငါသည် ယခုသြဇာအာဏာ ကြီးမားပေ၏၊ လူများစွာသည် ငါ့စကားကို နားထောင်ကြပြီး အသင်းတော်သည် ငါ၏စေလိုရာစေဖြစ်သည်” ဟု အမှန်တကယ် တွေးလေသည်။ လူသားအတွင်းရှိ ဤသစ္စာမဲ့ခြင်းသဘာဝသည် သင့်အား ဘုရားသခင်ကို ပြယုဂ်တစ်ခုမျှအဖြစ်သို့ မရည်ရွယ်ဘဲ အသွင်ပြောင်းမိအောင် ပြုစေသည်၊ ထို့နောက် သင်ကိုယ်တိုင် ဘာသာတရားတစ်မျိုးမျိုး၊ သို့မဟုတ် ဂိုဏ်းဂဏတစ်မျိုးမျိုးကို တည်ထောင်တော့သည်။ အမျိုးမျိုးသော ဘာသာတရားများ၊ သို့မဟုတ် ဂိုဏ်းဂဏများ မည်ကဲ့သို့ ဖြစ်ပေါ်လာသနည်း။ ယင်းတို့သည် ဤနည်းဖြင့် ဖြစ်ပေါ်လာကြသည်။ ဂိုဏ်းဂဏတစ်ခုချင်းစီ၏ ခေါင်းဆောင်များကို ကြည့်လော့။ သူတို့အားလုံးသည် မာနထောင်လွှား၍ မိမိကိုယ်ကို မှန်ကန်သည်ဟု ယူမှတ်ကြပြီး သမ္မာကျမ်းစာနှင့်သက်ဆိုင်သည့် ၎င်းတို့၏ အနက်ဖွင့်ဆိုမှုများသည် အဆက်အစပ်မရှိ ကောက်နုတ်ယူထားခြင်းဖြစ်ကာ ၎င်းတို့၏ အယူအဆများနှင့် စိတ်ကူးများ၏ လမ်းပြခြင်းကိုခံရသည်။ သူတို့ အားလုံးသည် မိမိတို့၏အလုပ်ကို လုပ်ဆောင်ရန် ဆုကျေးဇူးများနှင့် အသိပညာကို အားထားကြသည်။ သူတို့သည် လုံးဝ တရားမဟောနိုင်ပါက လူများက သူတို့နောက်သို့ လိုက်ကြမည်လော။ စင်စစ်မူကား သူတို့၌လည်း အသိပညာအချို့ ရှိထားကြပြီး အယူဝါဒတစ်ခုခုကို ဟောပြောနိုင်ကြသည်၊ သို့မဟုတ် သူတို့သည် အခြားသူများကို မည်ကဲ့သို့ သိမ်းသွင်းရမည်ကိုလည်းကောင်း၊ လှည့်ကွက်အချို့ကို မည်ကဲ့သို့ အသုံးချရမည်ကိုလည်းကောင်း သိကြသည်။ သို့ဖြစ်၍ သူတို့သည် လူများကို လှည့်ဖြားကာ မိမိတို့၏ရှေ့မှောက်သို့ ခေါ်ဆောင်ကြသည်။ ထိုလူများသည် ဘုရားသခင်ကို အမည်ခံသဘောအရ ယုံကြည်ကြသော်လည်း လက်တွေ့တွင်မူ သူတို့သည် ဤခေါင်းဆောင်များ နောက်သို့ လိုက်ကြသည်။ သူတို့သည် မှန်သော လမ်းခရီးကို ဟောပြောသောသူများနှင့် တွေ့ကြုံရသည့်အခါ သူတို့ထဲမှ အချို့တို့က “ယုံကြည်မှုနှင့် ပတ်သက်သည့်ကိစ္စများအကြောင်း ကျွန်ုပ်၏ခေါင်းဆောင်နှင့် တိုင်ပင်ဆွေးနွေးရမည်” ဟု ဆိုကြသည်။ ဘုရားသခင်ကို ယုံကြည်ခြင်း၊ မှန်သောလမ်းခရီးကို လက်ခံခြင်းတို့နှင့်ပတ်သက်သည့်အခါ လူတို့သည် အခြားသူများ၏ သဘောတူညီချက်နှင့် အတည်ပြုမှုတို့ကိုပင် လိုအပ်ပုံကို ကြည့်လော့။ ဤသည်မှာ ဒုက္ခပေးသည် မဟုတ်လော။ ဤသို့ဆိုလျှင် ထိုခေါင်းဆောင်များသည် အဘယ်အရာများ ဖြစ်လာကြပြီနည်း။ သူတို့သည် ဖာရိရှဲများ၊ သိုးထိန်း၏အယောင်ကို ဆောင်သောသူများနှင့် အန္တိခရစ်များ ဖြစ်လာကြသည် မဟုတ်လော။ သူတို့သည် မှန်သော လမ်းခရီးကို လူတို့လက်ခံရာ၌ အတားအဆီးများ ဖြစ်လာခဲ့ကြပြီ မဟုတ်လော။ ထိုကဲ့သို့သောသူတို့သည် ပေါလုနှင့် တစ်မျိုးတစ်စားတည်း ဖြစ်ကြ၏။ ဤသည်ကို ငါအဘယ်ကြောင့် ပြောသနည်း။ ပေါလု၏ ဩဝါဒစာများကို သမ္မာကျမ်းထဲတွင် မှတ်တမ်းတင်ထားပြီး နှစ်ပေါင်းနှစ်ထောင်တိုင်အောင် လက်ဆင့်ကမ်းလာခဲ့ကြသည်။ ကျေးဇူးတော်ခေတ်တစ်လျှောက်လုံး သခင့်ကို ယုံကြည်ခဲ့ကြသူများသည် ပေါလု၏စာများကို မကြာခဏ ဖတ်ကြပြီး ဆင်းရဲဒုက္ခ၊ မိမိခန္ဓာကိုယ်ကို ချုပ်တည်းခြင်းနှင့် နောက်ဆုံးတွင် ဖြောင့်မတ်ခြင်းသရဖူကို ပိုင်ဆိုင်ခြင်း...စသည်တို့ကို သူတို့၏စံသတ်မှတ်ချက်အနေဖြင့် မှတ်ယူခဲ့ကြသည်။ ပေါလု၏စကားများနှင့် အယူဝါဒများအတိုင်း လူအားလုံးတို့သည် ဘုရားသခင်ကို ယုံကြည်ခဲ့ကြသည်။ ဤအနှစ်နှစ်ထောင်ကျော်အတွင်း လူများစွာသည် ပေါလုကို အတုယူခဲ့ကြသည်၊ သူ့ကို ကိုးကွယ်ကြပြီး သူ့နောက်လိုက်ကြသည်။ သူတို့သည် ပေါလု၏စကားများကို သမ္မာကျမ်းစာသဖွယ် သဘောထားကြပြီး သခင်ယေရှု၏နှုတ်ကပတ်တော်များကို ပေါလု၏စကားများဖြင့် အစားထိုးကြကာ ဘုရားနှုတ်ကပတ်တော်များကို လက်တွေ့လုပ်ဆောင်ရန် ပျက်ကွက်ခဲ့ကြသည်။ ဤသည်မှာ လမ်းလွဲမှုတစ်ခု ဖြစ်သည်မဟုတ်လော။ ဤသည်မှာ ကြီးမားသော လမ်းလွဲမှုတစ်ခုတည်း။ ကျေးဇူးတော်ခေတ်အတွင်းတွင် ဘုရားသခင်၏ ရည်ရွယ်ချက်များထဲမှ မည်မျှကို လူများနားလည်နိုင်ခဲ့ကြသနည်း။ အမှန်တွင်မူ ထိုအချိန်က ယေရှုနောက်သို့ လိုက်ခဲ့ကြသူများသည် အနည်းစုသာ ဖြစ်ပြီး သူ့ကို သိကြသူများသည် သာ၍ပင် အရေအတွက် နည်းပါးလေသည်။ သူ၏တပည့်တော်များပင်လျှင် သူ့ကို အမှန်တကယ် မသိကြပေ။ လူများသည် သမ္မာကျမ်းစာတွင် အလင်းအနည်းငယ် တွေ့ပါက ယင်းမှာ ဘုရားသခင်၏ ရည်ရွယ်ချက်များကို ကိုယ်စားပြုသည်ဟု မတွေးသင့်ပေ၊ ပြီးလျှင် ဉာဏ်အလင်းပွင့်ခြင်း အနည်းငယ်ကို ဘုရားသခင်ကို သိကျွမ်းခြင်းအဖြစ် သာ၍ပင် သဘောမထားသင့်ပေ။ လူများအားလုံးသည် မာနထောင်လွှားပြီး စိတ်ကြီးဝင်ကြသည်။ ထို့ပြင် ၎င်းတို့သည် ဘုရားသခင်ကို ၎င်းတို့၏စိတ်နှလုံးထဲတွင် မထားကြပေ။ အယူဝါဒအနည်းငယ်ကို နားလည်သည့်အခါတွင် ၎င်းတို့သည် ကိုယ့်လမ်းကိုယ်ထွင်ကာ ခွဲထွက်သွားကြ၍ ယင်းက ဂိုဏ်းဂဏများစွာ ဖွဲ့စည်းခြင်းကို ဖြစ်စေသည်။ ကျေးဇူးတော်ခေတ်တွင် ဘုရားသခင်သည် လူသားအား လုံးဝ စည်းကမ်းမတင်းကျပ်ခဲ့ပါ။ ယေရှု၏နာမတော်အောက်ရှိ ဘာသာတရားများနှင့် ဂိုဏ်းဂဏများအားလုံးတွင် သန့်ရှင်းသောဝိညာဉ်တော်၏ လုပ်ဆောင်ချက်အချို့ရှိခဲ့သည်။ ၎င်းအထဲတွင် နတ်ဆိုးများ အလုပ်မလုပ်နေသရွေ့ သန့်ရှင်းသောဝိညာဉ်တော်သည် မည်သည့်အသင်းတော်တွင်မဆို အလုပ်လုပ်သည်။ ထို့ကြောင့် လူအများစုသည် ဘုရားသခင်၏ကျေးဇူးတော်ကို ခံစားနိုင်ခဲ့ကြသည်။ ဘုရားသခင်အပေါ် လူတို့၏ယုံကြည်ခြင်းသည် စစ်မှန်သည်ဖြစ်စေ၊ အတုအယောင်ဖြစ်စေ၊ သူတို့သည် အခြားလူများနောက် လိုက်သည်ဖြစ်စေ၊ သမ္မာတရားကို မလိုက်စားသည်ဖြစ်စေ ယခင်က ဘုရားသခင်သည် လူများနှင့်ပတ်သက်၍ စည်းကမ်းမတင်းကျပ်ခဲ့ပါ။ အဘယ်ကြောင့်ဆိုသော် နောက်ဆုံးအဆင့်တွင် သူ ကြိုတင်သတ်မှတ်ထားကာ ရွေးချယ်ခဲ့ပြီး ဖြစ်သည့်သူများအားလုံးသည် သူ့ရှေ့တော်မှောက်သို့လာ၍ သူ၏တရားစီရင်ခြင်းကို လက်ခံရလိမ့်မည်ဟု သူကြိုတင်ပြဋ္ဌာန်းထားနှင့်ပြီး ဖြစ်သောကြောင့်ဖြစ်သည်။ အကယ်၍ ဘုရားသခင်၏ နောက်ဆုံးသောကာလ အမှုတော်ကို လက်ခံပြီးသည့်နောက် လူများသည် အခြားလူများနောက်သို့ ဆက်၍ လိုက်ပြီး ကိုးကွယ်နေသေးပါက၊ သမ္မာတရားကို လိုက်စားရမည့်အစား ကောင်းချီးများနှင့် သရဖူများနောက်သို့သာ သူတို့ လိုက်နေပါက ဤသည်မှာ ခွင့်မလွှတ်နိုင်ဖွယ် ဖြစ်၏။ ထိုကဲ့သို့သောလူများသည် ပေါလုကဲ့သို့သော အဆုံးသတ်ကို တွေ့ရလိမ့်မည်။ ပေါလုနှင့် ပေတရုတို့ကို ဥပမာများအဖြစ် အဘယ်ကြောင့် ငါ မကြာခဏ သုံးသနည်း။. ဤသည်မှာ လမ်းကြောင်းနှစ်သွယ် ဖြစ်သည်။ ဘုရားသခင်ကို ယုံကြည်သူများသည် ပေတရု၏လမ်းကြောင်းကိုဖြစ်စေ၊ ပေါလု၏လမ်းကြောင်းကိုဖြစ်စေ လိုက်ကြသည်။ ဤနှစ်လမ်းသာရှိသည်။ သင်သည် နောက်လိုက်တစ်ဦးဖြစ်စေ ခေါင်းဆောင်တစ်ဦးဖြစ်စေ အတူတူပင်။ ပေတရု၏ လမ်းကြောင်းကို သင်မတက်ရောက်နိုင်ပါက သင်သည် ပေါလု၏လမ်းကြောင်းကို လျှောက်နေခြင်းဖြစ်သည်။ ဤသည်မှာ ရှောင်လွှဲ၍ မရပေ။ တတိယလမ်းကြောင်းဟူ၍ မရှိ။ ဘုရားသခင်၏ ရည်ရွယ်ချက်များကို နားမလည်သူများ၊ ဘုရားသခင်ကို မသိသူများ၊ သမ္မာတရားကို နားလည်ဖို့ မကြိုးစားသူများနှင့် ဘုရားသခင်ကို အကြွင်းမဲ့ ကျိုးနွံနာခံနိုင်ခြင်း မရှိသူများသည် ပေါလုကဲ့သို့ တူညီသောအဆုံးသတ်ကို နောက်ဆုံးတွင် တွေ့ရမည်။ သင်သည် ဘုရားသခင်ကို သိရန်၊ သို့မဟုတ် ဘုရားသခင်၏ ရည်ရွယ်ချက်များကို နားလည်ရန် မကြိုးစားဘဲ သင်သည် စကားများနှင့် အယူဝါဒများကို ပြောနိုင်ရန်နှင့် ဝိညာဉ်ပိုင်းဆိုင်ရာ အယူအဆများကို ဟောပြောရန်သာ အားထုတ်နေပါက သင်သည် ဘုရားသခင်ကို ခုခံပြီး သစ္စာဖောက်ရုံသာ တတ်နိုင်သည်။ အကြောင်းမှာ ဘုရားသခင်ကို ခုခံခြင်းသည် လူ့သဘာဝ ဖြစ်သောကြောင့်တည်း။ သမ္မာတရားနှင့် မကိုက်ညီသောအရာများသည် လူသား၏ဆန္ဒမှ ပေါက်ဖွားလာသည်မှာ သေချာသည်။ လူသား၏ဆန္ဒမှ ပေါက်ဖွားလာသမျှ မည်သည့်အရာမဆို လူသား၏အမြင်တွင် ကောင်းသည်ဖြစ်စေ၊ ဆိုးသည်ဖြစ်စေ ဘုရားသခင်၏အမှုကို နှောင့်ယှက်သည်။ ကိစ္စအချို့တွင် သမ္မာတရားနှင့်အညီ သူတို့ မလုပ်ဆောင်သော်လည်း သူတို့သည် ဘုရားသခင်ကို ခုခံနေခြင်း၊ သို့မဟုတ် ဒုစရိုက်မှုကိုပြုနေခြင်း မဟုတ်ဟု လူအချို့က ထင်ကြသည်။ ဤသည်မှာ မှန်သလော။ သမ္မာတရားနှင့်အညီ သင်မလုပ်ပါက သင်သည် သမ္မာတရားကို ကျိန်းသေ ချိုးဖောက်နေခြင်းဖြစ်ပြီး သမ္မာတရားကို ချိုးဖောက်ခြင်းသည် အခြေခံအားဖြင့် ဘုရားသခင်ကို ခုခံခြင်းဖြစ်သည်။ ထိုအရာသည် ကွဲပြားသောပြင်းထန်မှု အဆင့်တစ်ခုသာဖြစ်သည်။ ဘုရားသခင်ကို ခုခံသူ လူတစ်ဦးအဖြစ် သင့်ကို မသတ်မှတ်ထားလျှင်ပင် ဘုရားသခင်သည် သင့်ကို အသိအမှတ်ပြုလိမ့်မည်မဟုတ်၊ အဘယ်ကြောင့်ဆိုသော် သင်သည် သမ္မာတရားကို လက်တွေ့မလုပ်ဆောင်ဘဲ သမ္မာတရားနှင့် မဆက်စပ်သည့်အရာများကိုသာ သင်လုပ်ဆောင်နေသောကြောင့်လည်းကောင်း၊ သင့်ကိုယ်ပိုင်ဆန္ဒအလျောက်သာ ပြုမူသောကြောင့်လည်းကောင်း ဖြစ်လေသည်။ သမ္မာတရားကို မလိုက်စားသောသူတို့သည် ဒုစရိုက်အမှုကို မလုပ်လျှင်ပင် မိမိတို့၏ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်မည်လော။ သူတို့၏ဖောက်ပြန်ပျက်စီးသော စိတ်သဘောထားများကို သူတို့ မဖယ်ရှားနိုင်ပါက သူတို့သည် ထိုဖောက်ပြန်ပျက်စီးသောစိတ်သဘောထားများအတိုင်း အသက်ရှင်နေထိုင်နေကြဆဲဖြစ်သည်။ ဘုရားသခင်ကို ခုခံရန် မည်သည့်အရာမျှ သူတို့ မလုပ်သော်လည်း သူတို့သည် ဘုရားသခင်ကို ကျိုးနွံနာခံဖို့ မဖြစ်နိုင်သည့်အပြင် ဘုရားသခင်သည် ထိုကဲ့သို့သောလူများကို အသိအမှတ်ပြုလိမ့်မည်မဟုတ်။


ဘုရားသခင်သည် လူတို့၏ အဆုံးသတ်များကို မည်သို့ဆုံးဖြတ်သည်ဆိုသည်နှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၇၇)

လူအချို့သည် အစွမ်းအစ ညံ့ဖျင်းလွန်းပြီး သမ္မာတရားကို မချစ်ကြပေ။ သမ္မာတရားကို အဘယ်သို့ မိတ်သဟာယပြုစေကာမူ သဘောပေါက်နိုင်စွမ်း မရှိကြပေ။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်လာခဲ့ပြီးသော်လည်း မည်သည့် တကယ့်အတွေ့အကြုံများ သို့မဟုတ် မည်သည့်နားလည်မှု အကြောင်းကိုမျှ မပြောနိုင်ကြသေးပေ။ ထို့ကြောင့် ၎င်းတို့သည် ဘုရားသခင်၏ ကြိုတင်ခွဲခန့်ထားသော၊ ရွေးကောက်ထားသော လူတို့ထဲ၌ မပါဝင်၊ ထို့ပြင် ဘုရားသခင်ကို နှစ်ပေါင်းမည်မျှပို၍ ယုံကြည်စေကာမူ ဘုရားသခင်၏ ကယ်တင်ခြင်းကို မခံရနိုင်ဟု ၎င်းတို့ တွက်ချက်ကြသည်။ ၎င်းတို့သည် စိတ်နှလုံးထဲတွင် “ဘုရားသခင်က ကြိုတင်ခွဲခန့်ထားပြီး ရွေးကောက်ထားသော သူတို့သာလျှင် ကယ်တင်ခံရနိုင်ကာ အစွမ်းအစ ညံ့ဖျင်းလွန်းပြီး သမ္မာတရားကို နားမလည်နိုင်သော သူတို့အားလုံးသည် ဘုရားသခင်၏ ကြိုတင်ခွဲခန့်ထားသော၊ ရွေးကောက်ထားသော လူတို့ထဲ၌ မပါဝင်။ ၎င်းတို့ ယုံကြည်ခဲ့လျှင်ပင် ကယ်တင်ခံရနိုင်မည်မဟုတ်” ဟု ယူဆထားကြသည်။ ဘုရားသခင်က လူတို့၏ အဆုံးသတ်ကို ၎င်းတို့၏ သရုပ်သကန်များနှင့် အပြုအမူအပေါ် အခြေခံ၍ မဆုံးဖြတ်ဟု ၎င်းတို့ ထင်ကြသည်။ ဤသို့ သင် ထင်မှတ်လျှင် ဘုရားသခင်ကို သင် အလွန်နားလည်မှုလွဲပေသည်။ ဤအရာကို ဘုရားသခင် အမှန်တကယ် လုပ်ဆောင်လျှင် ဘုရားသခင်က ဖြောင့်မတ်ပါဦးမည်လော။ ဘုရားသခင်သည် လူတို့၏ အဆုံးသတ်ကို စည်းမျဉ်းတစ်ခုဖြင့် အဆုံးအဖြတ်ပေးသည်။ နောက်ဆုံးတွင် လူတို့၏ အဆုံးသတ်ကို ၎င်းတို့၏ ကိုယ်ပိုင် သရုပ်သကန်များနှင့် အပြုအမူတို့ကို အခြေခံ၍ ဆုံးဖြတ်လိမ့်မည်။ အကယ်၍ သင်သည် ဘုရားသခင်၏ ဖြောင့်မတ်သော စိတ်သဘောထားကို မမြင်နိုင်ဘဲ အမြဲတမ်း အကောင်းမမြင်ဘဲ စိတ်ပျက်လက်ပျက်ဖြစ်သည်အထိ ဘုရားသခင်ကို အစဉ် နားလည်မှုလွဲမှားနေပြီး သူ၏ ဆန္ဒများနှင့်ပတ်သက်၍ လွဲချော်နေလျှင် ယင်းသည် ကိုယ့်ဒုက္ခကိုယ်ရှာခြင်းပင် မဟုတ်သလော။ အကယ်၍ ဘုရားသခင်၏ ကြိုတင်ပြဋ္ဌာန်းခြင်းက မည်ကဲ့သို့ အလုပ်လုပ်ကြောင်း သင်နားမလည်လျှင် သင်သည် ဘုရားသခင်၏ နှုတ်ကပတ်တော်များထဲတွင် သမ္မာတရားကို ရှာဖွေသင့်ပြီး သင်သည် သူ၏ ကြိုတင်ခွဲခန့်ထားသော၊ ရွေးကောက်ထားသော လူတို့၌ မပါဝင်ဟု ကြောင်းကျိုးမမြင်ဘဲ မတွက်ချက်သင့်ပေ။ ဤသည်မှာ ဘုရားသခင်နှင့်ပတ်သက်၍ ပြင်းထန်သော အထင်မြင်လွဲမှားခြင်း ဖြစ်ပေ၏။ သင်သည် ဘုရားသခင်၏ အလုပ်ကို တကယ့်ကို လုံးဝနားမလည်သည့်အပြင် ဘုရားသခင်၏ အနှစ်ခြောက်ထောင် စီမံခန့်ခွဲမှုအလုပ်၏ နောက်ကွယ်ရှိ အပင်ပန်းခံသော ကြိုးစားအားထုတ်မှုကို မဆိုထားဘိ၊ ဘုရားသခင်၏ ရည်ရွယ်ချက်များကိုပင် နားမလည်ချေ။ သင်သည် မိမိကိုယ်ကို အရှုံးပေးသည်၊ ဘုရားသခင်ကို ထင်ကြေးပေးပြီး သံသယထားကာ သင်သည် အစေခံခြင်းကို ပြီးဆုံးသည်နှင့်တစ်ပြိုင်နက် ဖယ်ရှားခံရမည့် အစေခံသူတစ်ဦးဖြစ်မည် စိုးရိမ်လျက် “ငါ၏တာဝန်ကို အဘယ့်ကြောင့် ထမ်းဆောင်ရမည်နည်း။ ငါ၏တာဝန်ကို ထမ်းဆောင်နေသည်နှင့်အမျှ အစေခံနေခြင်း ဟုတ်သလော။ အကယ်၍ ငါ၏အစေခံနေခြင်း ပြီးဆုံးသောအခါ ဖယ်ရှားရှင်းလင်းခြင်း ခံခဲ့ရပါက ငါသည် လှည့်စားခံနေရခြင်း ဖြစ်မည်မဟုတ်လော” ဟု အမြဲတမ်း တွေးဆနေသည်။ ဤတွေးခေါ်ခြင်းကို သင် မည်သို့ နားလည်သနည်း။ ယင်းကို ပိုင်းခြားသိမြင်နိုင်သလော။ သင်သည် ဘုရားသခင်ကို အမြဲတစေ အထင်မြင်လွဲမှားကာ သူ့အား ကမ္ဘာကြီးပေါ်တွင် အုပ်စိုးသည့် နတ်ဆိုးဘုရင်များထဲတွင် ပါဝင်သည်ဟု သတ်မှတ်ခွဲခြားပြီး သင့်စိတ်နှလုံးကို သူ့ထံမှ သတိထား၍ကာကွယ်လျက် သူသည် လူသားများကဲ့သို့ အတ္တကြီးသည်၊ စက်ဆုပ်ဖွယ်ကောင်းသည်ဟု အမြဲတမ်း တွေးထင်နေသည်။ သူသည် လူသားမျိုးနွယ်ကို ချစ်သည်ဟု မည်သည့်အခါမျှ မယုံကြည်သည့်အပြင် လူသားမျိုးနွယ်အား ကယ်တင်ရာတွင် သူ၏ ရိုးသားမှန်ကန်မှုကို မည်သည့်အခါမျှ မယုံကြည်ပေ။ သင်သည် သင့်ကိုယ်သင် အစေခံသူတစ်ဦးအဖြစ် အမြဲတမ်း သရုပ်ဖော်ပြီး သင်၏ အစေခံမှုပေးခြင်းပြီးဆုံးပြီးနောက် ဖယ်ရှားရှင်းလင်းခြင်းခံရမည်ကို စိုးရိမ်နေပါက သင်၏ စိတ်နေစိတ်ထားသည် မယုံကြည်သူများ၏ လိမ်လည်လှည့်ဖြားသော စိတ်နေစိတ်ထားပင် ဖြစ်၏။ ဘာသာတရားမရှိသူများသည် ဘုရားသခင်ရှိကြောင်း ဝန်မခံသကဲ့သို့ ဘုရားသခင်၏ စကားကို သမ္မာတရားဖြစ်ကြောင်း ဝန်မခံသောကြောင့် ဘုရားသခင်ကို မယုံကြည်ကြပေ။ သင်သည် ဘုရားသခင်အား ယုံကြည်သည်ကို ထောက်ဆလျှင် အဘယ့်ကြောင့် သူ၌ ယုံကြည်ခြင်း မရှိရသနည်း။ ဘုရားသခင်၏ စကားကို သမ္မာတရားဖြစ်သည်ဟု အဘယ့်ကြောင့် ဝန်မခံသနည်း။ သင်သည် မိမိ၏တာဝန်ကို ထမ်းဆောင်လိုစိတ် မရှိသည့်အပြင် သမ္မာတရားကို လက်တွေ့လုပ်ဆောင်ဖို့အတွက် အခက်အခဲများကို မကြုံတွေ့သဖြင့် အကျိုးဆက်အနေဖြင့် ဘုရားသခင်အား သင် နှစ်ပေါင်းများစွာ ယုံကြည်လင့်ကစား သမ္မာတရားကို မရရှိခဲ့သေးသည့်အပြင် သို့ဖြစ်လင့်ကစား အဆုံးတွင် ဘုရားသခင်ကို အပြစ်ဖို့လျက် သူသည် သင့်အား ကြိုတင်မခွဲခန့်ထားကြောင်း၊ သူသည် သင့်အပေါ် ရိုးသားမှန်ကန်မှု မရှိခဲ့ကြောင်း ပြောဆိုသည်။ ယင်းမှာ မည်သည့်ပြဿနာ ဖြစ်သနည်း။ သင်သည် ဘုရားသခင်၏ ဆန္ဒများကို အထင်မြင်လွဲမှားပြီး သူ၏ စကားများကို မယုံကြည်သည့်အပြင် သမ္မာတရားကို လက်တွေ့မလုပ်ဆောင်သကဲ့သို့ သင်၏တာဝန်ကို ထမ်းဆောင်စဉ် သစ္စာစောင့်သိမှုကိုလည်း မပြသပေ။ ဘုရားသခင်၏ ရည်ရွယ်ချက်များ အထမြောက်အောင် မည်သို့လုပ်ဆောင်နိုင်သနည်း။ သန့်ရှင်းသော ဝိညာဉ်တော်၏ အလုပ်ကို မည်သို့ရရှိနိုင်ပြီး သမ္မာတရားကို မည်သို့ နားလည်နိုင်သနည်း။ ထိုသို့သောလူတို့သည် အစေခံသူများဖြစ်ဖို့ပင် အရည်အချင်း မပြည့်မီသဖြင့် ဘုရားသခင်နှင့် ဆွေးနွေးညှိနှိုင်းဖို့ အဘယ်သို့ အရည်အချင်း ပြည့်မီနိုင်မည်နည်း။ အကယ်၍ ဘုရားသခင်သည် မဖြောင့်မတ်ဟု သင်ထင်ပါက သင်သည် သူ့အား အဘယ့်ကြောင့် ယုံကြည်ရသနည်း။ သင်သည် ဘုရားအိမ်တော်အတွက် အားထုတ်ကြိုးပမ်းခြင်း မပြုမီ ဘုရားသခင်က သင့်အား “သင်သည် နိုင်ငံတော်သားများနှင့် သက်ဆိုင်သည်။ ဤအရာသည် မည်သည့်အခါမျှ ပြောင်းလဲမည်မဟုတ်” ဟု ကိုယ်တိုင်ကိုယ်ကျ ပြောသည်ကို အမြဲအလိုရှိကာ အကယ်၍ သူမပြောပါက သင်သည် သူ့အား သင်၏စိတ်နှလုံးကို မည်သည့်အခါမျှ ပေးမည်မဟုတ်တော့ချေ။ ထိုသို့သောလူတို့သည် ပုန်ကန်ပြီး စိတ်နှလုံးခိုင်မာ လိုက်လေခြင်းပါတကား။ သမ္မာတရားကို လက်တွေ့လုပ်ဆောင်ဖို့မဆိုနှင့်၊ မိမိတို့၏ စိတ်သဘောထားများ ပြောင်းလဲခြင်းကို မည်သည့်အခါမျှ အာရုံမစိုက်သည့် လူအမြောက်အမြား ရှိကြောင်းကို ငါသိ၏။ ၎င်းတို့သည် ကောင်းသောပန်းတိုင်ကို ရရှိနိုင်ခြင်း ရှိမရှိ၊ ဘုရားသခင်က ၎င်းတို့ကို မည်ကဲ့သို့သဘောထားမည်၊ ၎င်းတို့သည် သူ၏လူများဖြစ်လာဖို့ သူ၌ ကြိုတင်ခွဲခန့်ခြင်းရှိမရှိနှင့် ထိုကဲ့သို့သော ကောလာဟလနှင့်ဆိုင်သည့် အခြားအကြောင်းအရာများအား အချိန်တိုင်း မေးမြန်းခြင်းကိုသာ အာရုံစိုက်ကြသည်။ မိမိတို့၏ တကယ့်အလုပ်ကို အာရုံမစိုက်သည့် ထိုကဲ့သို့သော လူတို့သည် သမ္မာတရားကို မည်သို့ ရရှိနိုင်မည်နည်း။ ဘုရားအိမ်တော်ထဲ၌ မည်သို့ ဆက်လက်ပြီး နေ၍ရမည်နည်း။ ယခုအခါတွင် ငါသည် သင်တို့အား အလေးအနက်ဆို၏။ လူတစ်ဦးသည် ကြိုတင်ခွဲခန့်ထားခြင်း ရှိကောင်းရှိနိုင်သော်လည်း သမ္မာတရားကို လက်မခံသည့်အပြင် ဘုရားသခင်အား ကျိုးနွံနာခံခြင်းကို စွမ်းဆောင်ရရှိဖို့ သမ္မာတရားကို လက်တွေ့မလုပ်ဆောင်နိုင်ပါက ဖယ်ရှားရှင်းလင်းခံရခြင်းသည် ၎င်းတို့၏ နောက်ဆုံးအဆုံးသတ် ဖြစ်မည်ဖြစ်သည်။ ဘုရားသခင်အတွက် မိမိတို့ကိုယ်ကို ရိုးသားမှန်ကန်စွာ အသုံးခံပြီး သမ္မာတရားကို မိမိတို့အစွမ်းရှိသမျှဖြင့် လက်တွေ့လုပ်ဆောင်သော လူတို့သာလျှင် ဆက်လက်ရှင်သန်ပြီး ဘုရားသခင်၏ နိုင်ငံတော်ထဲသို့ ဝင်ရောက်နိုင်မည် ဖြစ်သည်။ အခြားသူများက ထိုသူတို့အား ဆက်နေရဖို့ ကြိုတင်ခွဲခန့်ခြင်း မခံရသောသူတစ်ဦးအဖြစ် တွေ့မြင်ကောင်း တွေ့မြင်နိုင်သော်လည်း ထိုသူတို့သည် ဘုရားသခင်၏ ဖြောင့်မတ်သော စိတ်နေသဘောထားကြောင့် ဘုရားသခင်အား မည်သည့်အခါမျှ သစ္စာမစောင့်သိခဲ့ဖူးသည့် ကြိုတင်ခွဲခန့်ခံရသည်ဟုဆိုသော ထိုလူတို့ထက် ပို၍ကောင်းသော အဆုံးသတ်ကို ရရှိမည်ဖြစ်သည်။ ဤစကားများကို သင် ယုံကြည်သလော။ အကယ်၍ သင်သည် ဤစကားများကို မယုံကြည်နိုင်ဘဲ သင်၏ ခေါင်းမာသော လမ်းလွဲမှုကို ဆက်လက်ခံယူပါက သင့်အား ငါဆို၏၊ သင်သည် သေချာပေါက် ဆက်လက်ရပ်တည်နိုင်မည် မဟုတ်၊ အဘယ့်ကြောင့်ဆိုသော် သင်သည် ဘုရားသခင်အား စစ်မှန်သော ယုံကြည်လက်ခံမှုရှိသော သို့မဟုတ် သမ္မာတရားကိုချစ်သော လူတစ်ဦး တကယ်မဟုတ်သောကြောင့် ဖြစ်သည်။ ဤအရာက ထိုသို့ ဖြစ်သည့်အတွက် ဘုရားသခင်၏ ကြိုတင်ခွဲခန့်ခြင်းသည် အရေးမကြီးပေ။ ထိုသို့ငါဆိုရခြင်းအကြောင်းမှာ အဆုံးသတ်တွင် ဘုရားသခင်သည် လူတို့၏ အဆုံးသတ်များကို ၎င်းတို့၏ သရုပ်သကန်များနှင့် အပြုအမူအားဖြင့် အဆုံးအဖြတ်ပေးမည် ဖြစ်သော်လည်း ဘုရားသခင်၏ ကြိုတင်ခွဲခန့်ခြင်းက အရှိအတိုင်းဆိုလျှင် သေးငယ်သော ကဏ္ဍအဖြစ်သာ ပါဝင်ပြီး အဓိကကဏ္ဍအဖြစ် မပါဝင်သောကြောင့် ဖြစ်သည်။ သင်သည် ဤအရာကို နားလည်သလော။

လူအချို့က “ကျွန်ုပ်တွင် မကောင်းသော စိတ်သ‌ဘောထားရှိပြီး ပြောင်းလဲဖို့ အဘယ်မျှကြိုးစားသည်ဖြစ်စေ ပြောင်းလဲ၍မရ။ ထို့ကြောင့် ဖြစ်သမျှအကြောင်း အကောင်းဟုသာ သဘောထားလိုက်တော့မည်။ ကျွန်ုပ်၏အားထုတ်မှု၌ မအောင်မြင်နိုင်လျှင် ယင်းနှင့်ပတ်သက်၍ ဘာမျှလုပ်စရာမရှိ” ဟု ပြောကြသည်။ ထိုသို့သော လူတို့သည် အလွန်အမင်း အပျက်သဘောဆောင်ကြသည်မှာ ၎င်းတို့အတွက် မျှော်လင့်ချက်ကို စွန့်လွှတ်လိုက်သည်အထိပင် ဖြစ်၏။ ဤလူတို့ကို ကယ်၍မရပေ။ သင်သည် လုံ့လစိုက်ထုတ်ပြီးပြီလော။ အကယ်၍ အမှန်တကယ် လုံ့လစိုက်ထုတ်ပြီး အခက်အခဲကို ခံစားလိုစိတ်ရှိလျှင် အဘယ့်ကြောင့် ဇာတိပကတိကို တကယ့်ကို မပုန်ကန်နိုင်ရသနည်း။ သင်သည် စိတ်နှလုံးနှင့် ဦးနှောက်ရှိသော လူတစ်ဦးမဟုတ်သလော။ သင်သည် နေ့စဉ် မည်သို့ဆုတောင်းသနည်း။ သင်သည် သမ္မာတရားကို ရှာဖွေပြီး ဘုရားသခင်ကို ကိုးစားမည်မဟုတ်လော။ သင့်အနေဖြင့် ဖြစ်သမျှအကြောင်း အကောင်းဟု သဘောထားခြင်းမှာ မလှုပ်မယှက် စောင့်ဆိုင်းနေခြင်းကို ဆိုလိုပြီး တက်ကြွစွာ ပူးပေါင်းဆောင်ရွက်ခြင်း မဟုတ်ပေ။ ထိုပုံစံအတိုင်း ဖြစ်သမျှအကြောင်း အကောင်းဟု သဘောထားခြင်းသည် “ကျွန်ုပ် မည်သည့်အရာမျှ လုပ်စရာမလို။ မည်သို့ဆိုစေ အရာခပ်သိမ်းကို ဘုရားသခင်က ကြိုတင်ခွဲခန့်ထားသည်” ဟု ပြောခြင်းနှင့် ဆင်တူသည်။ ဤသည်မှာ အမှန်တကယ် ဘုရားသခင်၏ ရည်ရွယ်ချက်ဟုတ်သလော။ မဟုတ်ပါက သင်သည် ဘုရားသခင်၏ အလုပ်ကို ကျိုးနွံနာခံမှု ရှိရမည့်အစား အဘယ့်ကြောင့် မကြာခဏ အပျက်သဘောဆောင်လာပြီး တာဝန်ကို မထမ်းဆောင်နိုင်ရသနည်း။ လူအချို့သည် အနည်းငယ်ပြစ်မှားမိသောအခါ “ဘုရားသခင် ငါ့ကို ထုတ်ဖော်ပြပြီး ဖယ်ရှားရှင်းလင်းလိုက်ပြီလော။ သူ ငါ့ကို ရိုက်နှက်မည်လော” ဟု ထင်ကြေးပေးကြသည်။ ဘုရားသခင်သည် ဤတစ်ကြိမ်တွင် လူတို့ကို ရိုက်နှက်ရန် မဟုတ်ဘဲ လူတို့ကို တတ်နိုင်သမျှ အကြီးမားဆုံး အတိုင်းအတာအထိ ကယ်တင်ရန် ကြွလာခဲ့ပြီးဖြစ်သည်။ မည်သူမျှ အမှားနှင့် မကင်းပေ။ အကယ်၍ အယောက်တိုင်း ရိုက်နှက်ခြင်းကို ခံရပါက ယင်းသည် ကယ်တင်ခြင်း ဖြစ်မည်လော။ ပြစ်မှားခြင်းအချို့မှာ တမင်တကာပြုခြင်း ဖြစ်သော်ငြားလည်း အခြားသောပြစ်မှားခြင်းများမှာ တမင်တကာ မဟုတ်ပေ။ သင် တမင်တကာမလုပ်သော အရာများကို သင်သည် သတိပြုမိပြီးနောက် ပြောင်းလဲနိုင်ပါက ဘုရားသခင်သည် သင် ထိုသို့မပြုလုပ်မီ သင့်ကို ရိုက်နှက်မည်လော။ ဘုရားသခင်က လူတို့ကို ထိုပုံစံအတိုင်း ကယ်တင်မည်လော။ ယင်းမှာ သူအလုပ်လုပ်သည့်ပုံစံ မဟုတ်ပေ။ သင်၌ ပုန်ကန်သော စိတ်သဘောထား ရှိသည်ဖြစ်စေ၊ မရှိသည်ဖြစ်စေ၊ မရည်ရွယ်ဘဲ လုပ်ဆောင်ခဲ့သည်ဖြစ်စေ၊ မလုပ်ဆောင်ခဲ့သည်ဖြစ်စေ ဤအရာကို သတိရလော့။ သင်သည် သင့်ကိုယ်သင် ဆင်ခြင်သုံးသပ်ပြီး သိမြင်သင့်သည်။ သင့်ကိုယ်သင် ချက်ချင်း ပြောင်းလဲပြီး သမ္မာတရားအတွက် သင်၏ ခွန်အားရှိသမျှဖြင့် ကြိုးပမ်းလော့။ ပြီးလျှင် အခြေအနေများက မည်သို့ဖြစ်ပေါ်လာပါစေ သင့်ကိုယ်သင် စိတ်ပျက်အားငယ်ခြင်း၏ လွှမ်းမိုးမှုကို မခံနှင့်။ ဘုရားသခင် ပြုလုပ်နေသော အလုပ်သည် လူသားအား ကယ်တင်ခြင်း အလုပ်ဖြစ်ပြီး သူသည် သူကယ်တင်လိုသည့် လူတို့ကို ထင်ရာမြင်ရာ ဒဏ်ခတ်မည် မဟုတ်ပါ။ ဤသည်မှာ သေချာပေသည်။ အဆုံးတွင် ဘုရားသခင် ရိုက်နှက်ခဲ့သည့် ယုံကြည်သူတစ်ဦး အမှန်တကယ် ရှိခဲ့လျှင်ပင် ဘုရားသခင် လုပ်ဆောင်သည့်အရာသည် ဖြောင့်မတ်ကြောင်း အာမခံနိုင်ဆဲ ဖြစ်ပေမည်။ အချိန်ကြာလာသည်နှင့်အမျှ ထိုလူကို ရိုက်နှက်ခဲ့သည့်အကြောင်းအရင်းကို သင်လုံးလုံးလျားလျား ယုံကြည်လက်ခံစေဖို့အလို့ငှာ သင့်အား သူသိစေမည်ဖြစ်သည်။ ယခုတွင် သမ္မာတရားအတွက်သာ ကြိုးပမ်းလော့၊ အသက်ဝင်ရောက်ခြင်းကို အာရုံစိုက်လော့၊ ပြီးလျှင် သင်၏ တာဝန်အား ကောင်းမွန်စွာ ဖြည့်ဆည်းရန် လိုက်စားလော့။ ယင်းမှာ မှန်သောလုပ်ဆောင်ချက်ပင်တည်း။ အဆုံးတွင် ဘုရားသခင်က သင့်ကို မည်သို့ကိုင်တွယ်ပါစေ ယင်းသည် ဖြောင့်မတ်ကြောင်း အာမခံသည်။ ဤအရာကို သင် သံသယမထားသင့်သကဲ့သို့ စိုးရိမ်စရာ မလိုပေ။ ဘုရားသခင်၏ ဖြောင့်မတ်ခြင်းကို ယခု သင် နားမလည်သော်လည်း သင် ယုံကြည်လက်ခံမည့် နေ့တစ်နေ့ ရောက်လာလိမ့်မည်။ ဘုရားသခင်သည် တရားမျှတစွာနှင့် သိက္ခာရှိစွာ အလုပ်လုပ်သည်။ သူသည် အရာခပ်သိမ်းကို ပွင့်လင်းစွာ ထုတ်ဖော်သည်။ သင်တို့သည် ဤအကြောင်းအရာကို အသေအချာ အချိန်ယူစဉ်းစားကြည့်ပါက ဘုရားသခင်၏ အမှုသည် လူများကို ကယ်တင်ခြင်းနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲခြင်းနှင့်ဆိုင်သော အလုပ်ဖြစ်ကြောင်း အားပါးတရ ကောက်ချက်ချမိမည်။ ဘုရားသခင်၏အမှုသည် လူတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲခြင်း ဖြစ်သည်ကို ကြည့်လျှင် လူတို့သည် ဖောက်ပြန်ပျက်စီးမှု ထုတ်ဖော်ခြင်းများ မရှိသည်မှာ မဖြစ်နိုင်ပေ။ လူတို့သည်ဖောက်ပြန်ပျက်စီးသော စိတ်သဘောထားနှင့်ဆိုင်သည့် ထိုထုတ်ဖော်ခြင်းများတွင်သာ မိမိတို့ကိုယ်ကို သိနိုင်သည်။ ပြီးလျှင် ၎င်းတို့တွင် ဖောက်ပြန်ပျက်စီးသည့် စိတ်သဘောထားရှိသည်ကို ဝန်ခံနိုင်ပြီး ဘုရားသခင်၏ ကယ်တင်ခြင်းကို လက်ခံရရှိလိုစိတ် ရှိနိုင်သည်။ လူတို့သည် ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြီးနောက်တွင် သမ္မာတရားကို လုံးဝ လက်မခံဘဲ ၎င်းတို့၏ ဖောက်ပြန်ပျက်စီးသော စိတ်သဘောထားအတိုင်း ဆက်၍ အသက်ရှင်လျှင် ၎င်းတို့သည် ဘုရားသခင်၏ စိတ်သဘောထားကို ပုန်ကန်ပြစ်မှားနိုင်ခြေ ရှိမည်ဖြစ်သည်။ ဘုရားသခင်သည် ၎င်းတို့အပေါ် ခြားနားသော ဒဏ်ခတ်ခြင်းအတိုင်းအတာများကို ဆိုက်ရောက်စေမည် ဖြစ်ပြီး ၎င်းတို့သည် မိမိတို့၏ပြစ်မှားခြင်းများအတွက် အဖိုးအခပေးရလိမ့်မည်။ သင်သည် အခါအားလျော်စွာ မရည်ရွယ်ဘဲ အထိန်းအကွပ်မဲ့၍ ဘုရားသခင်က ယင်းကို သင့်အား ထောက်ပြပြီး ပြုပြင်ကာ သင်သည် ပို၍တိုးတက်ပြောင်းလဲလာလျှင် ဘုရားသခင်က သင့်ကို ဗွေယူမည် မဟုတ်ပေ။ ဤသည်မှာ စိတ်သဘောထားပြောင်းလဲခြင်း၏ ပုံမှန်ဖြစ်စဉ် တစ်ရပ်ဖြစ်ပြီး ကယ်တင်ခြင်းအမှု၏ စစ်မှန်သော အရေးပါမှုသည် ဤဖြစ်စဉ်တွင် ပေါ်လွင်နေသည်။ ဤသည်မှာ အဓိကသော့ချက်ပင် ဖြစ်တော့၏။ ဥပမာအနေဖြင့် ဆန့်ကျင်ဘက်လိင်များကြားရှိ စည်းပြဿနာနှင့် ပတ်သက်၍ သင်သည် လူတစ်ဦးကို စိတ်ဝင်စားလျက် သူနှင့် စကားစမြည်ပြောဖို့ အမြဲတမ်း နည်းလမ်းရှာဖွေနေကာ သူ့အား စွဲမက်စရာ စကားများပြောသည်ဟု ဆိုပါစို့။ ထို့နောက်တွင် “ဤသည်မှာ မဖွယ်မရာ အပြုအမူဖြစ်သည် မဟုတ်လော။ ဤသည်မှာ အပြစ်မဟုတ်လော။ ဆန့်ကျင်ဘက်လိင်များကြား၌ ရှင်းလင်းစွာ စည်းမထားခြင်းက ဘုရားသခင်အား ရှက်ဖွယ်ဖြစ်စေသည် မဟုတ်လော။ ထိုသို့သော အရာတစ်ခုကို ငါ အဘယ်သို့ပြုလုပ်နိုင်မည်နည်း” ဟု သင် ဆင်ခြင်တွေးတောသည်။ ဤအရာကို သဘောပေါက်ပြီးနောက်တွင် သင်သည် ဘုရားသခင်၏ မျက်မှောက်သို့ အပြေးအလွှားသွားပြီး “အို ဘုရားသခင်၊ ကျွန်ုပ် အပြစ်လုပ်မိပြန်ပါပြီ။ ဤအရာသည် အကျည်းတန်ပြီး အမှန်တကယ် ရှက်ဖွယ်ကောင်းပါ၏။ ကျွန်ုပ်သည် ဖောက်ပြန်ပျက်စီးသော ဇာတိပကတိကို မုန်းတီးပါ၏။ ကိုယ်တော် ကျွန်ုပ်အား ဆုံးမပဲ့ပြင်ပြီး အပြစ်ဒဏ်ပေး‌တော်မူပါ” ဟု ဆုတောင်းသည်။ သင်သည် အနာဂတ်တွင် ထိုသို့သောအရာများမှ ကင်းဝေးအောင်နေဖို့နှင့် ဆန့်ကျင်ဘက်လိင်ကို တစ်ဦးတည်း အဆက်အသွယ်မလုပ်ဖို့ စိတ်ပိုင်းဖြတ်ချက်ချလေသည်။ ယင်းမှာ ပြောင်းလဲမှုဖြစ်မည် မဟုတ်လော။ ထို့ပြင် ထိုပုံစံအတိုင်း ပြောင်းလဲသွားပြီးနောက် သင်၏ ယခင်က စည်းမ‌စောင့်မှုများမှာ နောက်ထပ် ပြစ်တင်ရှုတ်ချခြင်း ခံရမည်မဟုတ်ပေ။ အကယ်၍ သင်သည် တစ်ယောက်ယောက်နှင့် စကားစမြည်ပြောပြီး သူ့ကို မြှူဆွယ်သည့်အပြင် ကိုယ့်ကိုယ်ကိုယ် မုန်းတီးဖို့၊ ကိုယ့်ကိုယ်ကိုယ် သတိပေးဖို့၊ ဇာတိပကတိကို ပုန်ကန်ရန်အတွက် စိတ်ပိုင်းဖြတ်ချက်ချဖို့၊ သို့မဟုတ် ဘုရားသခင်ထံ အပြစ်များကို ဝန်ချပြီး နောင်တရဖို့နေနေသာသာ၊ ယင်းကို ရှက်ဖွယ်ကောင်းသော အရာတစ်ခုဟု မထင်လျှင် သင်သည် မကောင်းမှုများကို ပို၍များစွာ ဆက်လက် ကျူးလွန်ချင် ကျူးလွန်မည်ဖြစ်ပြီး အမှုအရာများက ပို၍ပို၍ ဆိုးရွားလာမည်ဖြစ်ကာ သင့်အား အပြစ်တရားသို့ ခေါ်ဆောင်သွားမည်ဖြစ်သည်။ သင် ဤအရာပြုလျှင် ဘုရားသခင်သည် သင့်အား ပြစ်တင်ရှုတ်ချမည်ဖြစ်သည်။ အကယ်၍ သင်သည် ထပ်ကာထပ်ကာ အပြစ်ပြုလျှင် ယင်းမှာ တမင်ကျူးလွန်သော အပြစ်ဖြစ်၏။ ဘုရားသခင်သည် တမင်ကျူးလွန်သော အပြစ်ကို ပြစ်တင်ရှုတ်ချပြီး တမင်ကျူးလွန်သော အပြစ်ကို ကယ်၍မရပေ။ သင်သည် ဖောက်ပြန်ပျက်စီးသော စိတ်သဘောထားတစ်ခုခုကို မရည်ရွယ်ဘဲ အမှန်တကယ် ထုတ်ဖော်ပြီး သင်သည် အမှန်ပင် နောင်တရနိုင်သည့်အပြင် ဇာတိပကတိကို ပုန်ကန်ကာ သမ္မာတရားကို လက်တွေ့လုပ်ဆောင်နိုင်ပါက ဘုရားသခင်သည် ယင်းအတွက် သင့်ကို ပြစ်တင်ရှုတ်ချမည် မဟုတ်သည့်အပြင် သင့်ကို ကယ်တင်၍ရနိုင်သေးသည်။ ဘုရားသခင်၏ အလုပ်ဟူသည်မှာ လူသားအား ကယ်တင်ရန် ရည်ရွယ်ပြီး မိမိ၏ ဖောက်ပြန်ပျက်စီးသော စိတ်သဘောထားကို ထုတ်ဖော်သောသူတစ်ဦးသည် ပြုပြင်ခံရခြင်း၊ တရားစီရင်ခံရခြင်းနှင့် ပြစ်တင်ဆုံးမခံရခြင်းကို လက်ခံသင့်သည်။ သူသည် သမ္မာတရားကို လက်ခံနိုင်သရွေ့၊ နောင်တရပြီး ပြောင်းလဲသရွေ့ ယင်းက ဘုရားသခင်၏ ရည်ရွယ်ချက်များ အထမြောက်အောင် ဆောင်ရွက်ပြီးဖြစ်မည် မဟုတ်လော။ လူအချို့သည် သမ္မာတရားကို လက်မခံသည့်အပြင် ဘုရားသခင်နှင့်ပတ်သက်၍ ကြိုတင်ကာကွယ်တတ်သော သဘောထားကို အမြဲ ခံယူသည်။ ထိုသို့သောလူတို့၌ အသက်ဝင်ရောက်မှု မရှိသဖြင့် အဆုံးတွင် ၎င်းတို့အားလုံးသည် ဆုံးရှုံးမှုများကို တွေ့ကြုံရမည်ဖြစ်သည်။

ယခင်က ဖော်ပြခဲ့သကဲ့သို့ အတိတ်မှ အဖြစ်အပျက်များကို တစ်ချက်တည်းဖြင့် လုံးလုံးဖယ်ရှား၍ ရနိုင်သည်။ အတိတ်ကို အစားထိုးဖို့ အနာဂတ်ကို ပြင်ဆင်ပြောင်းလဲနိုင်သည်။ ဘုရားသခင်၏ သည်းခံခြင်းသည် ပင်လယ်ကဲ့သို့ အကန့်အသတ်မဲ့၏။ သို့သော် ဤနှုတ်ကပတ်တော်များတွင် စည်းမျဉ်းများလည်း ရှိသည်။ ယင်းက ဘုရားသခင်သည် သင်ကျူးလွန်ထားသည့် မည်သည့်အပြစ်ကိုမဆို မည်မျှကြီးမားပါစေ လုံးလုံးလျားလျား ဖယ်ရှားပေးမည့်ကိစ္စမျိုး မဟုတ်ပေ။ ဘုရားသခင်သည် သူ၏အလုပ်အားလုံးကို စည်းမျဉ်းများဖြင့် ပြုလုပ်သည်။ အတိတ်တွင် ဤအရေးကိစ္စကို ကိုင်တွယ်သည့် စီမံအုပ်ချုပ်ရေးဆိုင်ရာ အမိန့်တစ်ခုကို ချမှတ်ခဲ့သည်။ ဘုရားသခင်သည် လူတစ်ဦးက သူ၏အမည်နာမကို လက်မခံမီ ကျူးလွန်သော အပြစ်များအားလုံးကို ခွင့်လွှတ်ပြီး ဖြေလွှတ်သည်။ သို့သော် သူ့အား ယုံကြည်လာပြီးနောက် ဆက်လက်၍ အပြစ်လုပ်သောသူတို့အတွက်မှာမူ ယင်းက မတူညီသောဖြစ်စဉ်ဖြစ်သည်။ အပြစ်တစ်ခုကို တစ်ကြိမ် ထပ်လုပ်သောသူကို နောင်တရဖို့အခွင့်အရေး ပေးသော်လည်း ယင်းကို နှစ်ကြိမ်ထပ်လုပ်သောသူ သို့မဟုတ် ထပ်ကာတလဲလဲ အပြစ်ဖော်ဆုံးမလင့်ကစား ပြောင်းလဲဖို့ ငြင်းဆန်သောသူတို့ကို နောင်တရဖို့ နောက်ထပ်အခွင့်အရေး မပေးဘဲ နှင်ထုတ်ပစ်သည်။ ဘုရားသခင်သည် သူ၏အလုပ်တွင် လူတို့ကို တတ်နိုင်သမျှ အကြီးဆုံးသော အတိုင်းအတာအထိ အမြဲသည်းခံသည်။ ဤအရာ၌ ဘုရားသခင်၏ အလုပ်သည် အမှန်တကယ် လူတို့အား ကယ်တင်ခြင်းနှင့် ဆိုင်သည့်အလုပ်ဖြစ်ကြောင်း တွေ့မြင်နိုင်သည်။ သို့ရာတွင် အကယ်၍ အလုပ်၏ ဤနောက်ဆုံးအဆင့်တွင် သင်သည် ခွင့်လွှတ်၍မရသော အပြစ်များကို ကျူးလွန်ဦးမည်ဆိုလျှင် သင့်ကို အမှန်ပင် ကယ်တင်၍ မရသည့်အပြင် ကယ်ဆယ်၍မဖြစ်နိုင်ပေ။ ဘုရားသခင်၌ လူတို့၏ ဖောက်ပြန်ပျက်စီးသော စိတ်သဘောထားများကို သန့်စင်ခြင်းနှင့် ပြောင်းလဲခြင်းအတွက် လုပ်ငန်းစဉ်ရှိသည်။ ဘုရားသခင်အနေဖြင့် လူသားမျိုးနွယ်အား သန့်စင်စေခြင်း၊ ကယ်တင်ခြင်းတို့နှင့်ဆိုင်သည့် သူ၏ရည်ရွယ်ချက်အား အောင်မြင်သည်မှာ လူတို့၏ ဖောက်ပြန်ပျက်စီးသော သဘာဝအား ထပ်ကာထပ်ကာ ထုတ်ဖော်ခြင်းဟူသည့် ဖြစ်စဉ်ထဲ၌ဖြစ်သည်။ လူအချို့က “ယင်းသည် ကျွန်ုပ်၏သဘာဝဖြစ်သောကြောင့် ယင်းကို အကုန်လုံး ဖော်ထုတ်ပါစေ။ ယင်းကို ဖော်ထုတ်သည်နှင့်တစ်ပြိုင်နက် ကျွန်ုပ်သိမည်ဖြစ်ပြီး သမ္မာတရားကို လက်တွေ့လုပ်ဆောင်မည် ဖြစ်သည်” ဟု စဉ်းစားကြသည်။ ဤဖြစ်စဉ်သည် လိုအပ်သလော။ အကယ်၍ သင်သည် သမ္မာတရားကို လက်တွေ့လုပ်ဆောင်သောသူ တစ်ဦး အမှန်တကယ် ဖြစ်ပြီး အခြားသူများ၌ မည်သည့် ဖောက်ပြန်ပျက်စီးခြင်းများ ထွက်ပေါ်လာပြီး မည်သည့်မှားယွင်းသော အရာများကို ၎င်းတို့ ပြုလုပ်ထားကြောင်း သင်တွေ့သောအခါ မိမိကိုယ်ကို ပြန်လည်ဆင်ခြင်ကာ မိမိကိုယ်ကို၌ အလားတူ ပြဿနာများကို သင်တွေ့သောအခါ သင်သည် ယင်းတို့ကို ချက်ချင်း အမှန်ပြင်ဆင်ပြီး ထိုအရာများကို အနာဂတ်တွင် မည်သည့်အခါမျှ မပြုလုပ်ပါက ဤသည်မှာ သွယ်ဝိုက်ပြောင်းလဲခြင်း မဟုတ်သလော။ သို့မဟုတ်ပါက တစ်ခါတစ်ရံ တစ်ခုခုကို ပြုလုပ်လိုသော်လည်း ယင်းမှာ မှားယွင်းသည်ကို ကြိုတင်၍ သ‌ဘောပေါက်ပြီး ဇာတိပကတိကို ပုန်ကန်နိုင်ပါက ဤအရာက သန့်စင်ခံရခြင်းဟူသည့် အကျိုးတရားကိုလည်း ရရှိသည် မဟုတ်လော။ မည်သည့်လက္ခဏာသွင်ပြင်၌မဆို သမ္မာတရားကို လက်တွေ့လုပ်ဆောင်ခြင်းသည် အကြိမ်ကြိမ်ထပ်ကျော့သည့် လုပ်ငန်းစဉ်များအား ဖြတ်သန်းခြင်း လိုအပ်သည်။ သမ္မာတရားကို တစ်ကြိမ် လက်တွေ့လုပ်ဆောင်ပြီးနောက်တွင် ဖောက်ပြန်ပျက်စီးသော စိတ်သဘောထားက လုံးလုံးလျားလျား ပျောက်ကွယ်သွားမည်တော့ မဟုတ်ချေ။ လူတစ်ဦးသည် သူ၏ ဖောက်ပြန်ပျက်စီးသော စိတ်သဘောထား လုံးစေ့ပတ်စေ့ မ‌ပြေလည်ခင် သမ္မာတရားကို လက်တွေ့လုပ်ဆောင်ရာ၌ နောက်ထပ် အခက်အခဲမရှိသည်အထိ သမ္မာတရားကို ထပ်တလဲလဲ ရှာဖွေရမည်၊ ပြုပြင်ခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်းသာမက တရားစီရင်ခြင်းနှင့် ပြစ်တင်ဆုံးမခြင်းကို ထပ်တလဲလဲ ခံရမည်။ အကယ်၍ လူတစ်ဦးသည် သမ္မာတရားကို ဘုရားသခင်၏ ရည်ရွယ်ချက်များနှင့် လုံးလုံးလျားလျား ကိုက်ညီအောင် လက်တွေ့လုပ်ဆောင်နိုင်ပြီး ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်းကို ခံရပြီးနောက် ဘုရားသခင်အပေါ် စစ်မှန်သော ကျိုးနွံနာခံမှုကို ရရှိခြင်းဖြင့် အဆုံးသတ်လျှင် ယင်းသည် သူ၏ စိတ်သဘောထား ပြောင်းလဲမှုပင် ဖြစ်ပေ၏။

ကောက်နုတ်ချက် (၇၈)

နောက်ဆုံးသောကာလ ဘုရားသခင်၏ အလုပ်တွင် သူသည် လူတို့၏ အဆုံးသတ်များကို ၎င်းတို့၏ သရုပ်သကန်များအပေါ် မူတည်၍ အဆုံးအဖြတ်ပေးသည်။ ဤတွင် “သရုပ်သကန်များ” ဟူသည်မှာ မည်သည့်အရာကို ရည်ညွှန်းကြောင်း သင်တို့သိသလော။ သရုပ်သကန်များသည် အမှုအရာများကို လုပ်ဆောင်စဉ် လူတို့ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို ရည်ညွှန်းသည်ဟု သင်တို့ ထင်ကောင်းထင်နိုင်‌သော်လည်း၊ ယင်းမှာ ဤအရာက အမှန်တကယ် ဆိုလိုသည့်အရာ မဟုတ်ပေ။ ဤနေရာ၌ သရုပ်သကန်များဟူသည်မှာ သင့်အနေဖြင့် သမ္မာတရားကို လက်တွေ့လုပ်ဆောင်နိုင်စွမ်း ရှိသည်၊ မရှိသည်ကို ရည်ညွှန်းသည်။ သင်၏ တာဝန်ထမ်းဆောင်စဉ် သစ္စာစောင့်သိနိုင်စွမ်း ရှိသည်၊ မရှိသည်ကို ရည်ညွှန်းသည်။ ဘုရားသခင်အား ယုံကြည်ခြင်းအပေါ် သင်၏ ရှုထောင့်အမြင်၊ ဘုရားသခင်အပေါ် သင်၏ သဘောထား၊ အခက်အခဲများကို ခံစားဖို့ သင်၏ စိတ်ပိုင်းဖြတ်ချက်တို့ကို ဆိုလိုသည်။ တရားစီရင်မှု၊ ပြစ်တင်ဆုံးမခြင်းနှင့် ပြုပြင်ခြင်းအား လက်ခံခြင်းအပေါ် သင်၏ သဘောထားကို ဆိုလိုသည်။ သင်ကျူးလွန်ထားသည့် ကြီးလေးသော ပြစ်မှားခြင်းအရေအတွက်နှင့် နောက်ဆုံးတွင် သင် နောင်တတရားနှင့် အသွင်ပြောင်းလဲခြင်းကို ရရှိသည့်အတိုင်းအတာတို့ကို ဆိုလိုသည်။ ဤအရာများအားလုံး ပေါင်းလိုက်လျှင် သင်၏ သရုပ်သကန်များကို ဖန်တီးလေသည်။ ဤနေရာတွင် သရုပ်သကန်များဟူသည့် ဖောက်ပြန်ပျက်စီးသော စိတ်သဘောထားများ အဘယ်မျှကို သင်ထုတ်ဖော်ပြီးဖြစ်သည် သို့မဟုတ် မကောင်းသော အရာများ အဘယ်မျှကို သင်ပြုလုပ်ပြီးဖြစ်သည်ကို မရည်ညွှန်းဘဲ ရလဒ်များ အဘယ်မျှကို သင်ရရှိထားသည်နှင့် ဘုရားသခင်အပေါ် သင်၏ ယုံကြည်မှုတွင် စစ်မှန်သောပြောင်းလဲမှု အဘယ်မျှကို သင်ကြုံရပြီးဖြစ်သည်ကို ရည်ညွှန်းသည်။ အကယ်၍ လူတို့၏ အဆုံးသတ်ကို ၎င်းတို့၏သဘာဝက ဖောက်ပြန်ပျက်စီးခြင်း အဘယ်မျှကို ထုတ်ဖော်ပြီးဖြစ်သည် ဟူသည့်အပေါ် အဆုံးအဖြတ်ပေးခဲ့ပါက မည်သူမျှ ကယ်တင်ခြင်း ရရှိနိုင်မည်မဟုတ်ပေ။ အဘယ့်ကြောင့်ဆိုသော် လူသားများအားလုံးသည် အလွန်အမင်း ဖောက်ပြန်ပျက်စီးကြသည်၊ ၎င်းတို့အားလုံး၌ စာတန်ဆန်သော သဘာဝရှိကြသည်၊ ထို့ပြင် ၎င်းတို့အားလုံးက ဘုရားသခင်ကို အတိုက်အခံလုပ်ကြလေသည်။ ဘုရားသခင်က သမ္မာတရားကို လက်ခံနိုင်ပြီး သူ၏ အလုပ်အား ကျိုးနွံနာခံနိုင်သော လူတို့ကို ကယ်တင်လိုသည်။ ၎င်းတို့သည် ဖောက်ပြန်ပျက်စီးခြင်း အဘယ်မျှကို ထုတ်ဖော်သည်ဖြစ်စေ နောက်ဆုံးတွင် သမ္မာတရားကို လက်ခံနိုင်ခြင်း၊ စစ်မှန်သော နောင်တတရားကို ရရှိနိုင်ခြင်းနှင့် စစ်မှန်သော ပြောင်းလဲမှုကို ကြုံနိုင်ခြင်းတို့ ရှိသရွေ့ ၎င်းတို့သည် ဘုရားသခင်၏ ကယ်တင်ခြင်းကို ခံရသောလူတို့ ဖြစ်ကြသည်။ လူအချို့က ဤအရာကို မရိပ်စားမိနိုင်ကြသည့်အပြင် ခေါင်းဆောင်အဖြစ် အစေခံသော မည်သူမဆို ၎င်းတို့၏ ဖောက်ပြန်ပျက်စီးသော စိတ်သဘောထားများကို ပို၍ ထုတ်ဖော်မည်ဖြစ်ကြောင်း၊ ဖောက်ပြန်ပျက်စီးခြင်း ပို၍ထုတ်ဖော်သောသူတိုင်း သေချာပေါက် ဖယ်ရှားရှင်းလင်းခြင်းကို ခံရပြီး ဆက်လက်ရပ်တည်နိုင်မည် မဟုတ်ကြောင်း ထင်မြင်ကြသည်။ ဤရှုထောင့်အမြင်သည် မှန်ကန်သလော။ ခေါင်းဆောင်များက ဖောက်ပြန်ပျက်စီးခြင်းကို ပို၍ ထုတ်ဖော်လင့်ကစား ထိုသူတို့သည် သမ္မာတရားကို လိုက်စားသောလူတို့ ဖြစ်နေပါက ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို တွေ့ကြုံဖို့ အရည်အချင်းပြည့်မီကြသည်။ ထိုသူတို့သည် ကယ်တင်ခံရခြင်းနှင့် စုံလင်အောင်ပြုခံရခြင်းဟူသည့် လမ်းကြောင်းကို စတင်နိုင်ပြီး နောက်ဆုံးတွင် ဘုရားသခင်အတွက် လှပသော သက်သေခံချက်ကို ပေးနိုင်မည်ဖြစ်သည်။ ဤသူတို့မှာ အမှန်တကယ် ပြောင်းလဲသွားသည့် လူတို့ဖြစ်ကြ၏။ အကယ်၍ လူတို့၏ အဆုံးသတ်များအား ၎င်းတို့၏ ဖောက်ပြန်ပျက်စီးသော စိတ်သဘောထား အဘယ်မျှ ထုတ်ဖော်ခံရသည် ဟူသည့်အပေါ် မူတည်၍ အဆုံးအဖြတ်ပေးပါက ၎င်းတို့သည် ခေါင်းဆောင်များနှင့် အမှုဆောင်များအဖြစ် အစေခံလေ ၎င်းတို့ ပို၍မြန်မြန်ဆန်ဆန် ထုတ်ဖော်ခံရလေ ဖြစ်မည်ဖြစ်သည်။ အကယ်၍ ဤသည်မှာ မှန်ကန်လျှင် အဘယ်သူသည် ခေါင်းဆောင် သို့မဟုတ် အမှုဆောင် ဖြစ်ဝံ့တော့မည်နည်း။ အဘယ်သူသည် ဘုရားသခင်၏ အသုံးပြုခြင်းနှင့် စုံလင်အောင်ပြုခံရခြင်း အဆင့်အထိ ရောက်နိုင်မည်နည်း။ ဤရှုထောင့်အမြင်သည် အဓိပ္ပာယ်မဲ့လွန်းသည် မဟုတ်လော။ ဘုရားသခင်သည် လူတို့အနေဖြင့် သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်ခြင်း ရှိမရှိ၊ ၎င်းတို့သည် မိမိတို့၏ သက်သေခံချက်၌ အခိုင်အမာ ရပ်တည်နိုင်ခြင်း ရှိမရှိနှင့် ၎င်းတို့ အမှန်တကယ် ပြောင်းလဲသွားခြင်း ရှိမရှိကို အဓိကကြည့်သည်။ လူတို့၌ စစ်မှန်သော သက်သေခံချက်ရှိပြီး စစ်မှန်သော ပြောင်းလဲမှုကို ကြုံတွေ့ခဲ့ပြီးပါက ၎င်းတို့သည် ဘုရားသခင် အသိအမှတ်ပြုသောလူများ ဖြစ်ကြသည်။ လူအချို့သည် အပေါ်ယံတွင် ဖောက်ပြန်ပျက်စီးခြင်း အနည်းငယ်သာ ထုတ်ဖော်ဟန်တူသော်လည်း စစ်မှန်သည့် အတွေ့အကြုံဆိုင်ရာ သက်သေခံချက် ကင်းမဲ့ကြသည်။ ၎င်းတို့သည် အမှန်တကယ် မပြောင်းလဲသေးသည့်အပြင် ၎င်းတို့ကို ဘုရားသခင် အသိအမှတ်မပြုပေ။

ဘုရားသခင်သည် လူတစ်ဦး၏ အဆုံးသတ်ကို သူ၏ သရုပ်သကန်များနှင့် အနှစ်သာရအပေါ် မူတည်၍ အဆုံးအဖြတ်ပေးသည်။ ဤတွင် သရုပ်သကန်များဟူသည်မှာ လူတစ်ဦးသည် ဘုရားသခင်အပေါ် သစ္စာစောင့်သိခြင်းရှိမရှိ၊ သူ၌ ဘုရားသခင်အတွက် ချစ်ခြင်းမေတ္တာရှိမရှိ၊ သူသည် သမ္မာတရားကို လက်တွေ့လုပ်ဆောင်ခြင်းရှိမရှိနှင့် သူ၏ စိတ်သဘောထားမှာ မည်သည့်အတိုင်းအတာအထိ ပြောင်းလဲသွားခြင်း ရှိမရှိကို ရည်ညွှန်းသည်။ ဤသရုပ်သကန်များနှင့် သူ၏အနှစ်သာရအပေါ် မူတည်၍ ဘုရားသခင်သည် လူတစ်ဦး၏ အဆုံးသတ်ကို အဆုံးအဖြတ်ပေးခြင်းဖြစ်ပြီး သူသည် မိမိ၏ ဖောက်ပြန်ပျက်စီးသော စိတ်သဘောထားကို အဘယ်မျှ ထုတ်ဖော်သည်ဟူသည့်အပေါ် မမူတည်ပေ။ ဘုရားသခင်သည် လူတစ်ဦး၏ အဆုံးသတ်ကို ထိုသူအနေဖြင့် ဖောက်ပြန်ပျက်စီးခြင်း အဘယ်မျှထုတ်ဖော်သည် ဟူသည့်အပေါ် အဆုံးအဖြတ်ပေးသည်ဟု သင်ထင်ပါက သူ၏ ရည်ရွယ်ချက်များအား သင် အဓိပ္ပာယ်ကောက်လွဲလေပြီ။ အမှန်တွင်မူ လူတို့၌ တူညီသည့် ဖောက်ပြန်ပျက်စီးသော အနှစ်သာရရှိကြသည်၊ ၎င်းတို့၌ ကောင်းသည့် လူ့သဘာဝ ရှိသည်ဖြစ်စေ၊ မကောင်းသည့် လူ့သဘာဝ ရှိသည်ဖြစ်စေ၊ ထို့ပြင် ၎င်းတို့သည် သမ္မာတရားကို လက်ခံနိုင်ခြင်းရှိသည်ဖြစ်စေ၊ မရှိသည်ဖြစ်စေ ခြားနားချက်ရှိသည်။ လူတစ်ဦးသည် သူ၏ ဖောက်ပြန်ပျက်စီးသော စိတ်သဘောထားကို အဘယ်မျှ ထုတ်ဖော်သည်ဖြစ်စေ သူ၏စိတ်နှလုံးအတွင်းထဲ၌ မည်သည့်အရာ ရှိနေသည်ဟူသည်ကို ဘုရားသခင် အသိဆုံးဖြစ်၏။ သင့်အနေဖြင့် ယင်းကို ကွယ်ဝှက်စရာမလိုပေ။ ဘုရားသခင်သည် လူတို့၏ စိတ်နှလုံးအတွင်းပိုင်းကို စောင့်ကြည့်လေ့လာသည်။ အခြားသူများ၏ ရှေ့တွင် သို့မဟုတ် ကွယ်ရာတွင် သင်ပြုလုပ်သည့် တစ်စုံတစ်ခုသည် မည်သည့်အရာဖြစ်စေ၊ သို့မဟုတ် သင်သည် စိတ်နှလုံးထဲ၌ မည်သည့်အရာ ပြုလုပ်လိုသည်ဖြစ်စေ ယင်းတို့အားလုံးမှာ ဘုရားသခင်၏ရှေ့မှောက်၌ ချခင်းထားလျက် ရှိကြသည်။ လူတို့ တိတ်တဆိတ် ပြုလုပ်သည့်အရာကို ဘုရားသခင်သည် အဘယ်သို့များ သတိမပြုမိဘဲ နေနိုင်မည်နည်း။ ဤသည်မှာ မိမိကိုယ်ကို လှည့်စားခြင်းမဟုတ်လော။ အမှန်စင်စစ် လူတစ်ဦး၏ သဘာဝသည် မည်သို့လှည့်စားတတ်သည် ဖြစ်စေ၊ လူတစ်ဦးသည် မုသားများကို မည်မျှပြောသည်ဖြစ်စေ၊ သူသည် မိမိကိုယ်ကို အယောင်ဆောင်ရာ၌လည်းကောင်း၊ လှည့်ဖြားရာ၌လည်းကောင်း မည်မျှကျွမ်းကျင်သည်ဖြစ်စေ ယင်းတို့အားလုံးကို ဘုရားသခင် နောကျေနေအောင် သိပြီးသားဖြစ်သည်။ ဘုရားသခင်သည် ခေါင်းဆောင်များနှင့် အမှုဆောင်များကို ဤမျှကောင်းစွာ သိနားလည်သည်ဖြစ်၍ သူ၏ သာမန်နောက်လိုက်များကိုလည်း ကောင်းစွာ သိမည်မဟုတ်လော။ အချို့လူများက “ခေါင်းဆောင်အဖြစ် အစေခံသူ မည်သူမဆိုသည် မိုက်မဲပြီး အသိဉာဏ်ကင်းမဲ့ကာ ကိုယ့်သေတွင်းကိုယ် တူးနေကြသည်၊ အကြောင်းမှာ လူတစ်ဦးသည် ခေါင်းဆောင်အဖြစ် အစေခံသောအခါ ၎င်းတို့သည် ဘုရားသခင်၏ ရှေ့မှောက်တွင် ဖောက်ပြန်ပျက်စီးမှုကို မလွဲမသွေ ထုတ်ဖော်ကြသောကြောင့် ဖြစ်သည်။ ၎င်းတို့သည် ဤအလုပ်ကို မလုပ်ဆောင်ပါက ဤမျှများပြားသော ဖောက်ပြန်ပျက်စီးမှု ထုတ်ဖော်ခံရမည်လော” ဟု တွေးကြသည်။ အလွန် ရယ်စရာကောင်းသော စိတ်ကူးပါတကား။ သင်သည် ခေါင်းဆောင်တစ်ဦးအဖြစ် မလုပ်ဆောင်ပါက ဖောက်ပြန်ပျက်စီးမှုကို ထုတ်ဖော်မည် မဟုတ်ဟု ထင်သလော။ ခေါင်းဆောင်တစ်ဦး မဖြစ်ခြင်းက သင်သည် ဖောက်ပြန်ပျက်စီးမှုကို ပို၍ နည်းပါးစွာ ထုတ်ဖော်လျှင်ပင် သင် ကယ်တင်ခြင်းခံရမည်ဟု ဆိုလိုသလော။ ဤအကြောင်းပြချက်အရဆိုလျှင် ခေါင်းဆောင်များအဖြစ် အစေမခံသူ အားလုံးသည် အသက်ရှင်ကျန်ရစ်ပြီး ကယ်တင်ခြင်းခံရနိုင်သူများ ဖြစ်ကြသလော။ ဤပြောဆိုချက်သည် ရယ်ဖွယ်ကောင်းလွန်းသည် မဟုတ်လော။ ခေါင်းဆောင်များအဖြစ် အစေခံသော လူများသည် ဘုရားသခင် ရွေးချယ်ထားသောလူများကို ဘုရားသခင်၏ နှုတ်ကပတ်တော်များကို စားသောက်ရန်နှင့် ဘုရားသခင်၏ အလုပ်ကို တွေ့ကြုံခံစားရန် လမ်းပြကြသည်။ ဤသတ်မှတ်ထားသော စံနှုန်းသည် မြင့်မားသည်၊ သို့ဖြစ်၍ ခေါင်းဆောင်များသည် လေ့ကျင့်ခြင်းကို စတင်သည့်အခါတွင် ဖောက်ပြန်ပျက်စီးသော အခြေအနေအချို့ကို ထုတ်ဖော်မည်မှာ မလွဲမသွေ ဖြစ်သည်။ ဤသည်မှာ ပုံမှန်ဖြစ်ပြီး ဘုရားသခင်က ယင်းကို ပြစ်တင်ရှုတ်ချခြင်း မရှိပေ။ ဘုရားသခင်သည် ယင်းကို ပြစ်တင်ရှုတ်ချခြင်း မရှိရုံသာမက ကိုယ်တော်သည် ဤလူများကို အသိဉာဏ်ပွင့်လင်းစေပြီး အလင်းပေးကာ လမ်းပြလျက် ၎င်းတို့ကို ဝန်ထုပ်များ ပေးသနားလေသည်။ ၎င်းတို့သည် ဘုရားသခင်၏ လမ်းပြမှုနှင့် အလုပ်ကို ကျိုးနွံနာခံနိုင်သရွေ့ သာမန်လူများထက် အသက်တာတွင် ပို၍ မြန်ဆန်စွာ တိုးတက်ကြလိမ့်မည် ဖြစ်သည်။ ၎င်းတို့သည် သမ္မာတရားကို လိုက်စားပါက ဘုရားသခင်၏ စုံလင်အောင် ပြုခြင်းခံရသည့် လမ်းကြောင်းပေါ်သို့ စတင်လျှောက်လှမ်းနိုင်ကြသည်။ ဤသည်မှာ ဘုရားသခင်၏ ကောင်းချီးအခံရဆုံးသော အရာ ဖြစ်သည်။ အချို့လူများသည် ဘုရားသခင်၏ ဖြောင့်မတ်ခြင်းကို မမြင်နိုင်ကြသည့်အပြင် ဘုရားသခင်သည် လူတိုင်းအပေါ် တရားမျှတပြီး ဖြောင့်မတ်ကြောင်းကိုလည်း မမြင်နိုင်ကြဘဲ အဖြစ်မှန်များကိုပင် လိုရာဆွဲတွေးကြလေသည်။ ၎င်းတို့၏ နားလည်မှုအရဆိုလျှင် ဦးဆောင်သည့် အခန်းကဏ္ဍများမှ လူများသည် မည်မျှပင် ပြောင်းလဲပါစေ ဘုရားသခင်သည် ဤအရာကို ကြည့်မည်မဟုတ်ဘဲ ခေါင်းဆောင်များနှင့် အမှုဆောင်များက ဖောက်ပြန်ပျက်စီးမှုကို မည်မျှ ထုတ်ဖော်သည်ကိုသာ ကြည့်မည်ဖြစ်ပြီး ဤအရာတစ်ခုတည်းကို အခြေခံ၍ ၎င်းတို့ကို ပြစ်တင်ရှုတ်ချမည် ဖြစ်သည်။ ပြီးလျှင် ခေါင်းဆောင်များနှင့် အမှုဆောင်များ မဟုတ်သူများအတွက်မူ ၎င်းတို့သည် ဖောက်ပြန်ပျက်စီးမှုကို အနည်းငယ်သာ ထုတ်ဖော်သောကြောင့် ၎င်းတို့ မပြောင်းလဲလျှင်ပင် ဘုရားသခင်က ၎င်းတို့ကို ပြစ်တင်ရှုတ်ချမည် မဟုတ်ပေ။ ဤသည်မှာ အဓိပ္ပာယ်ကင်းမဲ့လွန်းသည် မဟုတ်လော။ ဤသည်မှာ ဘုရားသခင်ကို စော်ကားပြောဆိုခြင်း မဟုတ်လော။ သင်သည် မိမိ၏ စိတ်နှလုံးထဲတွင် ဘုရားသခင်ကို ဤမျှ ပြင်းထန်စွာ ဆန့်ကျင်ပါက သင် ကယ်တင်ခြင်းခံရနိုင်သလော။ မခံရနိုင်ပေ။ ဘုရားသခင်သည် လူတို့၏ အဆုံးသတ်များကို အဓိကအားဖြင့် ၎င်းတို့တွင် သမ္မာတရားနှင့် စစ်မှန်သော သက်သေခံချက် ရှိမရှိဟူသောအချက်ကို အခြေခံ၍ ဆုံးဖြတ်ပြီး ယင်းမှာ ၎င်းတို့ သမ္မာတရားကို လိုက်စားခြင်း ရှိမရှိဟူသောအချက်အပေါ် အဓိက မူတည်လေသည်။ တစ်စုံတစ်ဦးသည် သမ္မာတရားကို လိုက်စားပါက ပြစ်မှားပြီး တရားစီရင်မှုနှင့် ပြစ်တင်ဆုံးမခြင်းကို ရင်ဆိုင်ရသည့်တိုင် ၎င်းသည် အမှန်တကယ် နောင်တရနိုင်သည်။ ၎င်းသည် ဘုရားသခင်ကို ပြစ်မှားစော်ကားသည့် နည်းလမ်းများဖြင့် စကားမပြော သို့မဟုတ် မပြုမူသရွေ့ ၎င်းသည် ကယ်တင်ခြင်းကို သေချာပေါက် ရရှိနိုင်သည်။ သင်တို့၏ စိတ်ကူးများအရဆိုလျှင် ဘုရားသခင်နောက်သို့ အဆုံးထိတိုင် လိုက်သော သာမန်ယုံကြည်သူ အားလုံးသည် ကယ်တင်ခြင်းကို ရရှိနိုင်ကြပြီး ခေါင်းဆောင်များအဖြစ် အစေခံသူများအားလုံးမှာမူ ဖယ်ရှားရှင်းလင်းခံရမည် ဖြစ်သည်။ သင်တို့ကို ခေါင်းဆောင်တစ်ဦး လုပ်ရန် တောင်းဆိုခံရပါက ယင်းကို မလုပ်လျှင် အဆင်ပြေမည်မဟုတ်ဟု သင်တို့ တွေးကြလိမ့်မည်၊ သို့သော် သင်တို့သည် ခေါင်းဆောင်တစ်ဦးအဖြစ် အစေခံရပါက မိမိတို့ဆန္ဒပင် မပါဘဲ ဖောက်ပြန်ပျက်စီးမှုကို အဆက်မပြတ် ထုတ်ဖော်နေလိမ့်မည်ဖြစ်ပြီး သင်တို့ အစေခံလေလေ၊ ဖောက်ပြန်ပျက်စီးမှုကို ပို၍ ထုတ်ဖော်လေလေ ဖြစ်ကာ နောက်ဆုံးတွင် ဘုရားသခင်၏ ပြစ်တင်ရှုတ်ချခြင်းနှင့် ဖယ်ရှားရှင်းလင်းခြင်းကို ခံရသည်အထိ ဖြစ်မည်ဟု သင်တို့ တွေးကြလိမ့်မည်။ သင်တို့သည် ကြိုးစင်တွင် စောင့်ဆိုင်းနေရသကဲ့သို့ ခံစားရလိမ့်မည် ဖြစ်သည်။ ဤသည်မှာ ဘုရားသခင်ကို သင်တို့၏ နားလည်မှုလွဲမှားခြင်းများကြောင့် လုံးလုံးလျားလျား ဖြစ်ရခြင်း မဟုတ်လော။ လူတို့၏ အဆုံးသတ်များကို ၎င်းတို့ ထုတ်ဖော်သော ဖောက်ပြန်ပျက်စီးမှုဖြင့် ဆုံးဖြတ်ပါက မည်သူမျှ ကယ်တင်ခြင်းခံရနိုင်မည် မဟုတ်ပေ။ ဤသည်မှာ မှန်ကန်ပါက ဘုရားသခင်အနေဖြင့် ကယ်တင်ခြင်းအလုပ် လုပ်ဆောင်ခြင်း၏ ရည်ရွယ်ချက်က မည်သည့်အရာ ဖြစ်တော့မည်နည်း။ ဤသည်မှာ တကယ်ကို စစ်မှန်လျှင် ဘုရားသခင်၏ ဖြောင့်မတ်ခြင်းက မည်သည့်နေရာ၌ ရှိတော့မည်နည်း။ လူတို့သည် ဘုရားသခင်၏ ဖြောင့်မတ်သော စိတ်နေသဘောထားကို မြင်တွေ့နိုင်မည်မဟုတ်ချေ။ ထို့အတွက်ကြောင့် သင်တို့အားလုံးသည် ဘုရားသခင်၏ ရည်ရွယ်ချက်များကို အထင်အမြင်လွဲမှားသွားပြီဖြစ်ကာ ယင်းက သင်တို့၌ ဘုရားသခင်နှင့် ပတ်သက်၍ စစ်မှန်သော သိနားလည်မှုမရှိကြောင်း ပြသည်။

ဘုရားသခင်သည် လူတို့၏ အဆုံးသတ်များကို ၎င်းတို့၏ သရုပ်သကန်များအပေါ် အခြေခံ၍ အဆုံးအဖြတ်ပေးကာ ဤနေရာတွင် သရုပ်သကန်များဟူသည်မှာ ၎င်းတို့အပေါ် ဘုရားအလုပ်၏ ရလဒ်များကို ရည်ညွှန်းသည်။ သင်တို့ကို ငါ နှိုင်းယှဉ်ချက်တစ်ခု ပေးမည်။ သစ်သီးခြံတစ်ခုတွင် ပိုင်ရှင်က သူ၏အပင်များကို ရေလောင်းပြီး မြေသြဇာကျွေးသည်။ ထို့နောက် အသီးများကို ဆွတ်ခူးဖို့ စောင့်စားသည်။ အသီးသီးသော အပင်များသည် ကောင်းသောအပင်များ ဖြစ်ပြီး ယင်းတို့ကို ထိန်းသိမ်းသည်။ အသီးမသီးသော အပင်များသည် ကောင်းသောအပင်များ မဟုတ်သည်မှာ သေချာပြီး ယင်းတို့ကို ထိန်းသိမ်း၍မရပေ။ ဤအခြေအနေကို ဆင်ခြင်လော့။ အပင်တစ်ပင်သည် အသီးသီးသော်လည်း အနာလည်းကျကာ ယင်း၏ မကောင်းသော အကိုင်းအခက်များအချို့ကို ဖြတ်တောက်ပစ်ဖို့ လိုသည်။ ဤအပင်ကို ထိန်းသိမ်းသင့်သည်ဟု သင်တို့ ထင်သလော။ ယင်းကို ထိန်းသိမ်းသင့်သည်ဖြစ်ကာ အကိုင်းချိုင်ပြီး ပြုစုလိုက်သည်နှင့် တစ်ပြိုင်နက် ကောင်းသွားမည်ဖြစ်သည်။ နောက်ထပ် အခြေအနေတစ်ခုကို ဆင်ခြင်လော့။ အပင်တစ်ပင်သည် အနာမရှိသော်လည်း အသီးမသီးပေ။ ထိုအပင်မျိုးကို မထိန်းသိမ်းသင့်ပေ။ ဤတွင် “အသီးသီးသည်” ဟူသည်မှာ မည်သည့်အရာကို ဆိုလိုသနည်း။ ယင်းမှာ ရလဒ်များရရှိသည့် ဘုရားသခင်၏ အလုပ်ကို ရည်ညွှန်းသည်။ လူတို့သည် စာတန်အားဖြင့် ဖောက်ပြန်ပျက်စီးသွားသောကြောင့် ၎င်းတို့သည် ဘုရားသခင်၏ အလုပ်အား တွေ့ကြုံခြင်းဖြစ်စဉ်တွင် မိမိတို့၏ ဖောက်ပြန်ပျက်စီးခြင်းကို မလွှဲသာမရှောင်သာ ထုတ်ဖော်ကြမည် ဖြစ်ပြီး ပြစ်မှားခြင်းအချို့ကို မလွှဲသာမရှောင်သာ ကျူးလွန်ကြမည်ဖြစ်သည်။ သို့သော်လည်း တစ်ချိန်တည်းတွင် ဘုရားသခင်၏ အလုပ်က ၎င်းတို့အထဲ၌ ရလဒ်အချို့ကို ရရှိမည်ဖြစ်သည်။ အကယ်၍ ဘုရားသခင်က ဤရလဒ်များကို ဂရုမစိုက်ဘဲ လူတို့ထုတ်ဖော်သည့် ဖောက်ပြန်ပျက်စီးသော စိတ်သဘောထားများကိုသာ ကြည့်ခဲ့လျှင် လူတို့အား ကယ်တင်ခြင်းသည် ဖြစ်နိုင်တော့မည်မဟုတ်ပေ။ ကယ်တင်ခြင်း၏ ရလဒ်များသည် လူတို့၏ တာဝန်ထမ်း‌ဆောင်မှုနှင့် ၎င်းတို့၏ သမ္မာတရား လက်တွေ့လုပ်ဆောင်မှုတို့၌ အဓိကအားဖြင့် ပေါ်လွင်သည်။ ဘုရားသခင်သည် ဤနယ်ပယ်များ၌ လူတို့ရရှိထားသည့် ရလဒ်များကို ကြည့်ပြီးနောက် ၎င်းတို့ပြစ်မှားခြင်း၏ ကြီးလေးမှုကို ကြည့်လေသည်။ ထို့နောက် သူက ၎င်းတို့၏ အဆုံးသတ်များကို ဆုံးဖြတ်ပေးပြီး ၎င်းတို့ ဆက်လက်ရပ်တည်မည် မရပ်တည်မည်ကို ဤအချက်များ ပေါင်းစပ်မှုအပေါ် မူတည်၍ ဆုံးဖြတ်ပေးသည်။ သာဓကအားဖြင့် လူအချို့သည် အတိတ်တွင် ဖောက်ပြန်ပျက်စီးမှု အမြောက်အမြား ထုတ်ဖော်ခဲ့ပြီး ၎င်းတို့၏ ဇာတိပကတိအတွက် ကြီးမားသော အလေးထားမှု ပြသခဲ့သည်။ ၎င်းတို့သည် ဘုရားသခင်အဖို့ မိမိတို့ကိုယ်ကို အသုံးခံလိုစိတ် မရှိခဲ့သည်သာမက အသင်းတော်၏ အကျိုးစီးပွားကို မထိန်းသိမ်းခဲ့ပေ။ သို့ရာတွင် နှစ်အတန်ကြာ တရားဒေသနာများကို နားထောင်ပြီးနောက် စစ်မှန်သော ပြောင်းလဲမှုကို ကြုံတွေ့ခဲ့သည်။ ယခုတွင် ၎င်းတို့၏ တာဝန်ထမ်းဆောင်မှု၌ သမ္မာတရားစည်းမျဉ်းများအတိုင်း ကြိုးပမ်းတတ်ကာ ၎င်းတို့၏ တာဝန်များ၌ ရလဒ်များကို ပို၍ပို၍ ရရှိကြသည်။ ၎င်းတို့သည် အရာရာတွင်လည်း ဘုရားသခင်ဘက်၌ ရပ်တည်နိုင်ကြပြီး ဘုရားအိမ်တော်၏ အလုပ်ကို ထိန်းသိမ်းဖို့ အစွမ်းကုန် ကြိုးစားကြသည်။ ဤသည်မှာ လူတစ်ဦး၏ အသက်စိတ်သဘောထားအား ပြောင်းလဲခြင်းဟူသည်ကို ဆိုလိုသည့်အရာဖြစ်ပြီး ဘုရားသခင် အလိုရှိသည်မှာ ဤပြောင်းလဲခြင်း ဖြစ်သည်။ ထိုမျှမက အတိတ်တွင် ၎င်းတို့၌ အယူအဆများ ရှိလာတိုင်း ယင်းတို့အား အမြဲတမ်း လိုက်လံဖြန့်ဖြူးတတ်ပြီး ဤအယူအဆများ အခြားလူများ၌ ဖြစ်ပေါ်လာမှသာ မိမိတို့၏ စိတ်နှလုံး ကျေနပ်အားရတတ်သည့် လူအချို့ရှိသော်လည်း ယခုတွင်မူ ၎င်းတို့၌ အယူအဆအချို့ ရှိသောအခါ ဘုရားသခင်ကို ဆုတောင်းနိုင်ကြသည်၊ သမ္မာတရားကို ရှာဖွေနိုင်ကြပြီး မိမိတို့၏ အယူအဆများကို မဖြန့်ဖြူးဘဲ သို့မဟုတ် ဘုရားသခင်အား ခုခံသည့် မည်သည့်အရာကိုမျှ မလုပ်ဘဲ ကျိုးနွံနာခံနိုင်ကြသည်။ ၎င်းတို့အထဲ၌ ပြောင်းလဲခြင်း ဖြစ်ပေါ်လာပြီး မဟုတ်သလော။ လူအချို့သည် အတိတ်၌ လူတစ်ဦးဦး၏ ပြုပြင်ခြင်းကို ခံရတိုင်း ချက်ချင်းပင် အတိုက်အခံလုပ်လာတတ်သည်။ သို့သော်လည်း ယခုတွင် ၎င်းတို့အပေါ် ထိုအရာ ဖြစ်ပျက်လာသောအခါ ယင်းကို လက်ခံနိုင်ပြီး မိမိတို့ကိုယ်ကို သိနားလည်နိုင်ကြသည်။ ထို့နောက်တွင် ၎င်းတို့သည် တကယ့်ပြောင်းလဲမှုတစ်ခုခုကို ကြုံတွေ့ကြသည်။ ဤသည်မှာ ရလဒ်မဟုတ်လော။ သို့သော်လည်း သင် မည်မျှ ပြောင်းလဲသည်ဖြစ်စေ ပြစ်မှားခြင်းများမှ လုံးလုံးလျားလျား လွတ်ကင်းရန် မဖြစ်နိုင်သည့်အပြင် သင်၏သဘာဝကို ယခုချက်ချင်း လုံးလုံးလျားလျား ပြောင်းလဲ၍မရပေ။ အကယ်၍ လူတစ်ဦးသည် ဘုရားသခင်အား ယုံကြည်ခြင်းနှင့်ပတ်သက်၍ မှန်ကန်သောလမ်းကြောင်းပေါ် အစပြုပြီး အရာရာ၌ သမ္မာတရားကို ရှာဖွေတတ်လျှင်၊ ထို့နောက် သူသည် ပုန်ကန်မှုအနည်းငယ် ပြသလျှင်ပင် ယင်းကို ထိုအခိုက်အတန့်တွင် သဘောပေါက်လိမ့်မည်။ သဘော‌ပေါက်ပြီးနောက် အလျင်အမြန်ပင် ဘုရားသခင်ထံ ဝန်ချတောင်းပန်ပြီး နောင်တရကာ ပြောင်းလဲပြီးလျှင် ပို၍ပို၍သာ တိုးတက်လာမည်ဖြစ်သည်။ သူသည် အလားတူ ပြစ်မှားခြင်းကို တစ်ကြိမ်နှစ်ကြိမ်မျှ ကျူးလွန်ကောင်း ကျူးလွန်နိုင်သော်လည်း တတိယအကြိမ် သို့မဟုတ် စတုတ္ထအကြိမ် ကျူးလွန်တော့မည် မဟုတ်ပေ။ ဤသည်မှာ ပြောင်းလဲခြင်းဖြစ်၏။ ဤသူသည် အင်္ဂါရပ်တစ်ခုခုတွင် ပြောင်းလဲသွားသောကြောင့် ဖောက်ပြန်ပျက်စီးခြင်းကို နောက်ထပ် ထုတ်ဖော်တော့မည် မဟုတ်သည့်အပြင် မည်သည့်ပြစ်မှားခြင်းကိုမျှ နောက်ထပ် လုံးဝကျူးလွန်တော့မည်မဟုတ်ဟု ဆိုလိုခြင်းမဟုတ်ပေ။ ယင်းမှာ ထိုသို့ မဟုတ်ပေ။ ဤပြောင်းလဲခြင်းမျိုးသည် တစ်စုံတစ်ဦးက ဘုရားသခင်၏ အလုပ်ကို တွေ့ကြုံပြီးနောက် သမ္မာတရားကို ပို၍ လက်တွေ့လုပ်ဆောင်နိုင်ပြီး ဘုရားသခင် တောင်းဆိုထားသော အရာအချို့ကို လက်တွေ့လုပ်ဆောင်နိုင်ခြင်းကို မဆိုလိုပေ။ ထိုကဲ့သို့သော လူတစ်ဦးက ပြစ်မှားခြင်းများကို ကျူးလွန်ခြင်း ပို၍ပို၍ နည်းပါးလာမည်ဖြစ်ပြီး ဖောက်ပြန်ပျက်စီးခြင်းကို ထုတ်ဖော်ခြင်း ပို၍ပို၍ လျော့နည်းလာမည်ဖြစ်သည့်အပြင် သူ၏ ပုန်ကန်ခြင်းဖြစ်ရပ်များ ကြီးလေးမှု ပို၍ပို၍ နည်းပါးလာမည်ဖြစ်သည်။ ဤအရာအားဖြင့် ဘုရားသခင်၏ အလုပ်က ရလဒ်များ ရရှိထားပြီဖြစ်ကြောင်း ရှင်းလင်းသည်။ သူအလိုရှိသည့်အရာမှာ လူတို့၌ ဤသရုပ်သကန်မျိုးများ ဖြစ်ကာ ယင်းက ၎င်းတို့အထဲ၌ ရလဒ်များ ရရှိထားပြီဖြစ်ကြောင်း ပြသသည်။ ထို့ကြောင့် ဘုရားသခင်က လူတို့၏ အဆုံးသတ်များအား ကိုင်တွယ်သည့်နည်းလမ်း သို့မဟုတ် လူတိုင်းကို သူဆက်ဆံပြုမူသည့်ပုံက လုံးဝ ဖြောင့်မတ်သည်၊ ကျိုးကြောင်းဆီလျော်သည်၊ ထို့ပြင် တရားမျှတသည်။ သင်သည် ဘုရားသခင်အဖို့ မိမိကိုယ်ကို အသုံးခံရာ၌ သင်၏ အားထုတ်ကြိုးပမ်းမှု ဟူသမျှကို စိုက်ထုတ်ရန်နှင့် သင် လက်တွေ့လုပ်ဆောင်သင့်သည့် သမ္မာတရားများကို ပူပန်စရာမလိုဘဲ ရဲဝံ့စွာနှင့် သေသေချာချာ လက်တွေ့လုပ်ဆောင်ရန်သာ လိုအပ်ပြီးလျှင် ဘုရားသခင်က သင့်ကို ကြမ်းတမ်းစွာ ဆက်ဆံမည်မဟုတ်ပေ။ ဤအရာကို စဉ်းစားလော့။ သမ္မာတရားကို ချစ်ပြီး လက်တွေ့လုပ်ဆောင်သူတို့သည် ဘုရားသခင်၏ အပြစ်ဒဏ်ပေးခြင်းကို ခံရနိုင်သလော။ လူများစွာတို့သည် ဘုရားသခင်၏ ဖြောင့်မတ်သော စိတ်နေသဘောထားနှင့် ပတ်သက်၍ အမြဲတမ်း သံသယဝင်ကြကာ သမ္မာတရားကို လက်တွေ့လုပ်‌ဆောင်ပြီး နောက်မှာပင် အပြစ်ဒဏ်ပေးခံရဦးမည်ကို စိုးရိမ်ကြသည်။ ဘုရားသခင်အား သစ္စာစောင့်သိမှု ပြသလျှင်ပင် သူက မြင်တွေ့မည်မဟုတ်ဟု စိုးရိမ်ကြသည်။ ထိုကဲ့သို့သော လူတို့၌ ဘုရားသခင်၏ ဖြောင့်မတ်သော စိတ်သဘောထားနှင့် ပတ်သက်၍ သိနားလည်မှု မရှိကြချေ။

လူအချို့သည် ပြုပြင်ခံရပြီးနောက် အပျက်သဘော ဆောင်လာကြသည်။ ၎င်းတို့သည် မိမိတို့၏ တာဝန်များကို ထမ်းဆောင်ဖို့အတွက် အားအင်ဟူသမျှ ပျောက်ဆုံးပြီး ၎င်းတို့၏ သစ္စာစောင့်သိမှုလည်း ပျောက်ကွယ်သွားလေသည်။ ဤအရာ အဘယ့်ကြောင့် ဖြစ်ရသနည်း။ ဤပြဿနာသည် အလွန်ကြီးလေး၏။ ဤသည်မှာ သမ္မာတရားအား လက်မခံနိုင်ခြင်းဖြစ်သည်။ ၎င်းတို့သည် တစ်စိတ်တစ်‌ဒေသအားဖြင့် မိမိတို့၏ ဖောက်ပြန်ပျက်စီးသော စိတ်သဘောထားများနှင့် ပတ်သက်၍ သိနားလည်ခြင်း ကင်းမဲ့သောကြောင့် သမ္မာတရားကို လက်မခံကြခြင်းဖြစ်ကာ ယင်းက ၎င်းတို့ကို ပြုပြင်ခြင်းအား လက်မခံနိုင်ခြင်းသို့ ရောက်ရှိစေသည်။ ဤသည်ကို မာနထောင်လွှားပြီး စိတ်ကြီးဝင်သည့်အပြင် သမ္မာတရားကို ချစ်မြတ်နိုးခြင်း မရှိသော ၎င်းတို့၏ သဘာဝအားဖြင့် အဆုံးအဖြတ်ပေးသည်။ ယင်းမှာ တစ်စိတ်တစ်ဒေသအားဖြင့် ပြုပြင်ခံရခြင်း၏ အရေးကြီးမှုကို လူတို့ နားမလည်သောကြောင့်လည်း ဖြစ်သည်။ ပြုပြင်ခံရခြင်းဟူသည် ၎င်းတို့၏ အဆုံးသတ်အား အဆုံးအဖြတ်ပေးခြင်းကို ဆိုလိုသည်ဟု ယုံကြည်ကြသည်။ အကျိုးဆက်အနေဖြင့် ၎င်းတို့သည် ဘုရားသခင်အဖို့ မိမိတို့ကိုယ်ကို အသုံးခံရန်အတွက် မိမိတို့၏ မိသားစုများကို စွန့်လွှတ်ပြီး ဘုရားသခင်အား သစ္စာစောင့်သိမှုအနည်းငယ် ပိုင်ဆိုင်ပါက ပြုပြင်မခံရသင့် ဟူ၍လည်းကောင်း၊ အကယ်၍ ၎င်းတို့ ပြုပြင်ခံရပါက ဤသည်မှာ ဘုရားသခင်၏ ချစ်ခြင်းမေတ္တာနှင့် ဖြောင့်မတ်ခြင်းမဟုတ် ဟူ၍လည်းကောင်း ၎င်းတို့က လွဲမှားစွာ ယုံကြည်ကြသည်။ ဤသိနားလည်ခြင်းမျိုးက လူများစွာကို ဘုရားသခင်အား သစ္စာမစောင့်သိဝံ့စရာအကြောင်း ဖြစ်စေသည်။ အမှန်တွင်မူ အားလုံးအနှစ်ချုပ်လိုက်သော် ၎င်းတို့သည် အလွန် လှည့်စားတတ်ပြီး အခက်အခဲများကို မခံစားလိုသောကြောင့် ဖြစ်သည်။ ၎င်းတို့သည် ကောင်းချီးများကိုသာ လွယ်လင့်တကူ ရရှိလိုကြသည်။ လူတို့သည် ဘုရားသခင်၏ ဖြောင့်မတ်သော စိတ်သဘောထားကို လုံးဝ နားမလည်ကြပေ။ ၎င်းတို့က ဘုရားသခင်၏ လုပ်ဆောင်ချက်များ အားလုံးသည် ဖြောင့်မတ်သည်၊ သို့မဟုတ် လူတိုင်းအပေါ် သူ၏ ဆက်ဆံမှုသည် ဖြောင့်မတ်သည်ဟု မည်သည့်အခါမျှ မယုံကြည်ကြပေ။ ၎င်းတို့သည် ဤကိစ္စ၌ သမ္မာတရားကို မည်သည့်အခါမျှ မရှာဖွေကြဘဲ၊ ထိုအစား ၎င်းတို့၏ကိုယ်ပိုင် အကြောင်းပြချက်များကို အမြဲတမ်း ပြောကြသည်။ လူတစ်ဦးသည် မည်သည့်မကောင်းသော အရာများကို ပြုလုပ်ထားပါစေ၊ မည်သည့်ကြီးမားသော အပြစ်များကို ကျူးလွန်ထားပါစေ၊ မကောင်းမှုမည်မျှ ပြုလုပ်ထားပါစေ ဘုရားသခင်၏ တရားစီရင်မှုနှင့် အပြစ်ဒဏ်ပေးခြင်း ၎င်းတို့အပေါ် ကျရောက်သည်နှင့် ကောင်းကင်သည် မတရားကြောင်းနှင့် ဘုရားသခင်သည် ဖြောင့်မတ်ခြင်း မရှိကြောင်း ထင်မှတ်ကြမည်ဖြစ်သည်။ လူ၏အမြင်တွင် ဘုရားသခင်၏ လုပ်ဆောင်ချက်များသည် ၎င်းတို့၏ လိုအင်ဆန္ဒများနှင့် မကိုက်ညီပါက၊ သို့မဟုတ် သူ၏ လုပ်ဆောင်ချက်များသည် ၎င်းတို့၏ စိတ်ခံစားမှုများကို အလေးမထားပါက သူသည် ဖြောင့်မတ်ခြင်းရှိမည် မဟုတ်ဟူ၍ဖြစ်သည်။ သို့ရာတွင် လူတို့သည် ၎င်းတို့၏ လုပ်ရပ်များက သမ္မာတရားနှင့် သ‌ဘောထားချင်းကိုက်ညီမှု ရှိမရှိ မည်သည့်အခါမျှ မသိသကဲ့သို့ ၎င်းတို့၏ လုပ်ရပ်များအားလုံး၌ ဘုရားသခင်ကို ပုန်ကန်ပြီး ခုခံမှန်းလည်း မည်သည့်အခါမျှ သဘောမပေါက်ကြပေ။ လူတို့သည် မည်သို့ပြစ်မှားခဲ့ပါစေ ဘုရားသခင်က ၎င်းတို့ကို မည်သည့်အခါမျှ မပြုပြင် သို့မဟုတ် ၎င်းတို့၏ ပုန်ကန်မှုအတွက် မည်သည့်အခါမျှ အပြစ်မတင်ဘဲ၊ ထိုအစား ၎င်းတို့အပေါ် အေးအေးဆေးဆေးနှင့် နူးညံ့သိမ်မွေ့မှသာ၊ ၎င်းတို့အား ချစ်ခြင်းမေတ္တာနှင့် စိတ်ရှည်သည်းခံမှုဖြင့် ဆက်ဆံမှသာ၊ ထို့ပြင် သူနှင့်အတူ စားသောက်ပြီး အရာရာကို ထာဝရ ပျော်မွေ့ခံစားခွင့်ပြုမှသာ လူတို့သည် ဘုရားသခင်နှင့်ပတ်သက်၍ မကျေမနပ်ပြောခြင်း သို့မဟုတ် သူ့အား ဖြောင့်မတ်ခြင်းမရှိဟု မည်သည့်အခါမျှ မဝေဖန်ကြမည်ဖြစ်၏။ ထိုအစား သူသည် အလွန်ဖြောင့်မတ်သည်ဟု ၎င်းတို့ မမှန်မကန် ပြောမည်ဖြစ်သည်။ ထိုသို့သောလူတို့သည် ဘုရားသခင်ကို သိကျွမ်းသလော။ ၎င်းတို့သည် ဘုရားသခင်၏ စိတ်တော်နှင့် တညီတညွတ်တည်းဖြစ်နိုင်သလော။ ဘုရားသခင်က လူသားတို့ကို တရားစီရင်ပြီး ပြုပြင်သောအခါ ၎င်းတို့အနေဖြင့် သူ့အား ကျိုးနွံနာခံရာနှင့် သူ့အား ချစ်ရာ၌ အောင်မြင်နိုင်ဖို့အတွက် သူသည် ၎င်းတို့၏ အသက်စိတ်သဘောထားများကို သန့်စင်စေပြီး ပြောင်းလဲပေးလိုကြောင်း အရိပ်အမြွက်မျှ မသိကြပေ။ ထိုသို့သော လူတို့က ဘုရားသခင်သည် ဖြောင့်မတ်သောဘုရားဖြစ်ကြောင်း မယုံကြည်ကြပေ။ ဘုရားသခင်က လူတို့ကို ပြစ်တင်မောင်းမဲခြင်း၊ ဖော်ထုတ်ခြင်းနှင့် ပြုပြင်ခြင်းရှိသရွေ့ ၎င်းတို့သည် အပျက်သဘောဆောင်ပြီး အားနည်းလာကြသည်၊ ဘုရားသခင်သည် မချစ်တတ်ဟု အမြဲတမ်း မကျေမနပ်ပြောကြသည်၊ ထို့ပြင် လူသားအပေါ် ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းမှာ မှားယွင်းသည်ဟု အမြဲတမ်း ညည်းညူကြသည်၊ ဤသည်မှာ ဘုရားသခင်သည် လူကို သန့်စင်စေခြင်းနှင့် ကယ်တင်နေခြင်း ဖြစ်ကြောင်း မမြင်နိုင်ကြပေ၊ ထို့ပြင် ဘုရားသခင်သည် လူတို့၏ အဆုံးသတ်များကို ၎င်းတို့၏ နောင်တပြသမှုများအပေါ် အခြေခံ၍ အဆုံးအဖြတ်ပေးကြောင်း မယုံကြည်ကြပေ။ ၎င်းတို့သည် ဘုရားသခင်ကို အမြဲတမ်း သံသယဝင်ပြီး သူ့ထံမှ သတိထားရှောင်ကြဉ်ကြသည်ဖြစ်၍ ဤအရာ၏ အကျိုးဆက်မှာ မည်သည့်အရာ ဖြစ်မည်နည်း။ ၎င်းတို့သည် ဘုရားသခင်၏ အလုပ်ကို ကျိုးနွံနာခံနိုင်ကြမည်လော။ စစ်မှန်သော ပြောင်းလဲမှုကို ရရှိနိုင်ကြမည်လော။ ဤသည်မှာ မဖြစ်နိုင်ပေ။ အကယ်၍ ၎င်းတို့၏ ဤအခြေအနေက ဆက်သွားနေလျှင် ယင်းက အလွန်အန္တရာယ်ရှိမည် ဖြစ်သည့်အပြင် ၎င်းတို့အနေဖြင့် ဘုရားသခင်၏ သန့်စင်စေခြင်းနှင့် စုံလင်အောင်ပြုခြင်း ခံရဖို့ ဖြစ်နိုင်မည်မဟုတ်ပေ။


အခြားအကြောင်းအရာများနှင့် သက်ဆိုင်သော နှုတ်ကပတ်တော်များ

ကောက်နုတ်ချက် (၇၉)

“အရာခပ်သိမ်းအပေါ် အချုပ်အခြာအာဏာ စွဲကိုင်ထားသူ” ဟူသည့် ဓမ္မသီချင်းကို သီဆိုပြီးနောက် သင်တို့၏ထင်မြင်ချက်များသည် အဘယ်နည်း။ သင်သည် ထိုးထွင်းအမြင်တစ်ခုခု ရလိုက်သလော။ ရှင်သန်နေထိုင်ဖူးသူတိုင်းသည် ဒုက္ခဆင်းရဲများစွာကို ကြုံတွေ့ဖူးကြသော်လည်း အဘယ်ကြောင့် ဖြစ်ရသည်ကို သူတို့ အမှန်တကယ် မသိကြပေ။ ထို့ပြင် ယင်းက ကြုံတွေ့ဖို့ ထိုက်တန်သည်ဖြစ်စေ၊ ဤသို့နေထိုင်ရန် လူများအတွက် မှန်ကန်သည်ဖြစ်စေ ဤဒုက္ခဆင်းရဲများ၏ မူလအရင်းအမြစ်က အဘယ်အရာဖြစ်သည်ကို မည်သူမျှ စေ့စေ့စပ်စပ် ချင့်ချိန်မစဉ်းစားကြပေ။ လူများသည် ငယ်ရွယ်သည့်အချိန်က ဝတ်ဖို့ အဝတ်အစားကောင်းများနှင့် စားဖို့ ကောင်းသောအရာများ ရှိရန် အမြဲ လိုချင်ကြပြီး ဤသည်မှာ ပျော်ရွှင်ဖို့ နည်းလမ်းဖြစ်သည်ဟု သူတို့ ခံစားကြရသည်။ ကြီးပြင်းလာသောအခါ လူများသည် လူအုပ်ထဲတွင် ပေါ်လွင်ထင်ရှားပြီး ကောင်းမွန်သောဘဝနေထိုင်မှုတစ်ခုကို စံစားရဖို့အလို့ငှာ သူတို့၏ လေ့လာမှုများတွင် မည်သို့အလုပ်ကြိုးစားဖို့ လိုကြောင်းကို စတင် ချင့်ချိန်စဉ်းစားလာကြသည်။ အသက်အရွယ်ရ၍ ရင့်ကျက်လာသောအခါ လူများသည် ငွေအမြောက်အမြား ရှာရန်၊ ထင်ပေါ်ကျော်ကြားမှုနှင့် အကျိုးအမြတ် ရရှိရန်နှင့် တန်ခိုးအာဏာနှင့် ဩဇာအရှိန်အဝါတို့ကို စွမ်းဆောင်ရရှိရန် စတင်လိုချင်လာကြသည်။ သူတို့သည် ကျန်သည့်လူများထက် သာလွန်လိုကြသည်။ သူတို့သည် အစိုးရပိုင်းတွင် ရာထူးနေရာတစ်ခုရရန်နှင့် လူအများ၏ လေးစားမှုနှင့် အားကျမှုတို့ကို ရရန် အစဉ်သဖြင့် ရှာကြသည်။ သူတို့တွင် သားသမီးများ ရလာသောအခါ သူတို့၏ သားစဉ်မြေးဆက်သည် မျိုးရိုးစဉ်ဆက် ရှင်သန်ရန်နှင့် ဆက်၍ ကြီးပွားချမ်းသာပြီး တိုးတက်ရန် မျှော်လင့်ကြသည်။ လူများ ဤခြေလှမ်းများအားလုံးကို စတင် လျှောက်လှမ်းရခြင်း၏ နောက်ကွယ်မှ ရည်ရွယ်ချက်သည် အဘယ်နည်း။ လူများသည် အဘယ်ကြောင့် ဤသို့စဉ်းစားကြသနည်း။ သူတို့အားလုံးသည် အဘယ်ကြောင့် ဤသို့ ရှင်သန်နေထိုင်ကြသနည်း။ လူများသည် လမ်းကြောင်းတစ်ခုမရှိဘဲ ရှင်သန်နေကြသည်။ လမ်းကြောင်းမရှိဟု အဘယ်ကြောင့် ငါ ပြောသနည်း။ အဘယ်ကြောင့်ဆိုသော် လူများသည် သူတို့ မည်သည့်နေရာမှလာသည် သို့မဟုတ် သူတို့ မည်သည့်နေရာကိုသွားနေသည်ဆိုသည်တို့ကို မသိသောကြောင့်ဖြစ်ပြီး ဤဘဝတွင် သူတို့ မည်သည့်အရာကို လုပ်ရမည်၊ မည်သို့ရှင်သန်နေထိုင်သင့်သည် သို့မဟုတ် သူတို့၏ဘဝလမ်းကြောင်းကို မည်သို့လျှောက်လှမ်းရမည်ဆိုသည်တို့ကို မသိကြချေ။ လူများသည် ဤအရာများကို မသိကြပေ။ သို့ဆိုလျှင် လူများသည် အဘယ်ကြောင့် ထင်ပေါ်ကျော်ကြားမှု၊ အကျိုးအမြတ်နှင့် ပျော်ရွှင်စရာ ဘဝတစ်ခုတို့နောက်သို့ သေသည့်တိုင်အောင် နောက်ပြန်မလှည့်ဘဲ မမောနိုင်မပန်းနိုင် လိုက်နိုင်နေဆဲဖြစ်ရသနည်း။ ယင်းမှာ လူများသည် စာတန်၏ဖျက်ဆီးခြင်းကို ခံရပြီး သူတို့သည် အသက်တာနှင့်ပတ်သက်၍ မှားယွင်းသော စိတ်ဓာတ်နှင့် အမြင်တစ်ခုကို ဖြစ်ပေါ်လာသောကြောင့် ဖြစ်သည်။ သူတို့သည် ဤရှင်သန်နေထိုင်မှုနည်းလမ်းကို မှန်ကန်သည့်အရာတစ်ခုအဖြစ် ရှုမြင်ကြပြီး ထင်ပေါ်ကျော်ကြားမှုနှင့် အကျိုးအမြတ်တို့နောက်ကို လိုက်ခြင်းကို မှန်ကန်ပြီး သင့်တော်သည်ဟု မြင်ကြသည်။ သူတို့သည် ထင်ပေါ်ကျော်ကြားမှုနှင့် အကျိုးအမြတ်တို့ ရခြင်းသည် ပျော်ရွှင်မှုဖြစ်သည်ဟု ထင်ကြပြီး ဤယုံကြည်ချက်များအတိုင်း ရှင်သန်နေထိုင်ကြသည်။ ဤသည်မှာ လူများ ထင်ပေါ်ကျော်ကြားမှုနှင့် အကျိုးအမြတ်တို့ကို လိုက်စားသည့်လမ်းကြောင်းတစ်ခုပေါ်တွင် တက်သုတ်ရိုက်ကာ ဆင်ကန်းတောတိုး သွားနေပုံဖြစ်ပြီး ရလဒ်မှာ သူတို့သည် သေသည့်တိုင်အောင်ပင်လျှင် ပျော်ရွှင်မှုကို မည်သည့်အခါမျှ ရှာမတွေ့ပေ။ လူတိုင်း ဤကဲ့သို့ ရှင်သန်နေထိုင်ကြသည်။ ဤကမ္ဘာတွင် လျှောက်ရန် အခြားလမ်းကြောင်းမရှိပေ။ လူတိုင်းသည် ငွေရှာပြီး ကောင်းမွန်သောဘဝတစ်ခုကို စံစားလိုကြသည်။ ဘဝသည် ငွေမရှိလျှင် ခက်ခဲပြီး ငွေရှိလျှင် သင်ဖြစ်မြောက်အောင်မြင်နိုင်သည့်အရာ အများအပြားရှိသောကြောင့် လူတိုင်းက ငွေပို၍ ရှာလိုကြသည်။ ဘဝက ကြီးပွားချမ်းသာလာသောအခါ သူတို့သည် သူတို့၏ ဥစ္စာဓနကို ဆုပ်ကိုင်ထားပြီး သူတို့၏အရိုက်အရာကို သားသမီးများအား ဆက်ခံစေလိုကြသည်၊ ထို့ပြင် ဤကဲ့သို့ ရှင်သန်နေထိုင်ခြင်းသည် အနှစ်သာရ မဲ့ကြောင်းကို မည်သူမျှ နားမလည်ကြပေ။ လူတိုင်းသည် နောင်တများ၊ အဖြေမရသော မေးခွန်းများနှင့် တွန့်ဆုတ်သောစိတ်တို့ဖြင့် ဤကမ္ဘာမှ ထွက်ခွာသွားကြသည်။ လူများသည် ဤအသက်တာကို ဆင်းရဲခြင်းဖြင့်လည်းကောင်း၊ စည်းစိမ်ဥစ္စာဖြင့်လည်းကောင်း ကျော်ဖြတ်ကြပြီး အသက်ရှည်ရှည်ဖြင့်လည်းကောင်း၊ အသက်တိုတိုဖြင့်လည်းကောင်း ရှင်သန်ကြသည်။ အချို့သည် သာမန်ပြည်သူများဖြစ်ကြပြီး အခြားသူတို့သည် မင်းစိုးရာဇာများနှင့် အထက်တန်းလွှာများ ဖြစ်ကြသည်။ လူ့အဖွဲ့အစည်း၏ အဆင့်တိုင်းမှ လူများ ရှိကြသော်လည်း သူတို့အားလုံးသည် အခြေခံအားဖြင့် တစ်ပုံစံတည်း အသက်ရှင်နေထိုင်ကြသည်။ သူတို့သည် သူတို့၏ အလိုဆန္ဒများ၊ ရည်မှန်းချက်များနှင့် ဆိုးယုတ်သော စိတ်သဘောထားများနှင့်အညီ ထင်ပေါ်ကျော်ကြားမှုနှင့် အကျိုးအမြတ်တို့အတွက် ယှဉ်ပြိုင်ကြပြီး ဤရည်မှန်းချက်ပန်းတိုင်များကို မရဘဲ သူတို့ အေးချမ်းစွာ အနားယူနိုင်ကြမည် မဟုတ်ပေ။ ဤအခြေအနေများကို မြင်ပြီး “အဘယ်ကြောင့် လူများ ဤသို့ ရှင်သန်နေထိုင်ကြသနည်း။ တခြားလျှောက်ရန် လမ်းကြောင်း မရှိတော့သလော။ လူတို့သည် သေသည်အထိ တစ်ချိန်လုံး ကောင်းစွာ စားသောက်ရန်အတွက်သာ အမှန်တကယ် ရှင်သန်နေထိုင်ကြသလော။ ထို့နောက်တွင် သူတို့ မည်သည့်နေရာကို သွားကြသနည်း။ လူတို့၏ မြောက်မြားစွာသော မျိုးဆက်များ အားလုံးသည် အဘယ်ကြောင့် ဤတစ်ပုံစံတည်းသော နည်းလမ်းအတိုင်း နေထိုင်လာခဲ့ကြသနည်း။ ဤအရာအားလုံး၏ မူလအရင်းအမြစ်မှာ အဘယ်နည်း” ဟု လူများက စဉ်းစားကောင်း စဉ်းစားနိုင်သည်။ လူသားများသည် သူတို့ မည်သည့်နေရာမှလာသည်၊ ဘဝတွင် ခံယူထားသည့် သူတို့၏အထူးတာဝန်က မည်သည့်အရာ ဖြစ်သည် သို့မဟုတ် မည်သူက တာဝန်ခံဖြစ်သည်နှင့် ဤအရာများအားလုံးအပေါ် မည်သူက အချုပ်အခြာအာဏာ ကိုင်စွဲထားသည် ဆိုသည်တို့ကို မသိကြပေ။ မျိုးဆက်များ တစ်ခုပြီးတစ်ခု ဖြစ်ပေါ်လာပြီး ကွယ်ပျောက်သွားသည်၊ ပြီးလျှင် လူတစ်ဦးချင်းစီသည် တူညီသောနည်းလမ်းအတိုင်း ရှင်သန်နေထိုင်ပြီးနောက် သေဆုံးသွားကြသည်။ သူတို့အားလုံးသည် တူညီသောနည်းလမ်းအတိုင်း ဖြစ်ပေါ်လာပြီး ကွယ်ပျောက်သွားသည်၊ ပြီးလျှင် ရှင်သန်နေထိုင်ခြင်းအတွက် စစ်မှန်သောနည်းလမ်း သို့မဟုတ် လမ်းကြောင်းတစ်ခုကို မည်သူမျှ ရှာမတွေ့ပေ။ ဤအထဲက သမ္မာတရားကို မည်သူမျှ မရှာဖွေကြပေ။ ရှေးခေတ်ကာလများမှနေ၍ ယခုအထိ လူများအားလုံးသည် တူညီသော နည်းအတိုင်း ရှင်သန်နေထိုင်လာခဲ့ကြသည်။ ယင်းကို တစ်ဦးတစ်ယောက်မျှ မသိဘဲ သို့မဟုတ် မြင်ခွင့်မရဘဲ လူသားမျိုးနွယ် မည်သည့်ပုံစံရှိမည်ကို သူတို့အားလုံးသည် ရှာဖွေနေကြ၍ စောင့်ဆိုင်းနေကြကာ မြင်ရန် ဆန္ဒရှိနေကြသည်။ နောက်ဆုံးအနှစ်ချုပ်လိုက်သောအခါ ဤအရာအားလုံးအပေါ် အုပ်စိုးပြီး အချုပ်အခြာအာဏာစွဲကိုင်ထားသူသည် မည်သူဖြစ်သည် သို့မဟုတ် ထိုသူရှိမရှိဆိုသည်ကိုပင် လူများသည် တကယ်ကို မသိကြတော့ချေ။ ဤအရာ၏အဖြေကို သူတို့ မသိကြပေ၊ ထို့ပြင် သူတို့လုပ်နိုင်သမျှအားလုံးမှာ ယခုအချိန်အထိ တစ်နှစ်ပြီးတစ်နှစ် တောင့်တပြီး တစ်ရက်ပြီးတစ်ရက် သည်းခံရင်း အားကိုးရာမဲ့လျက် ဆက်နေသွားရန်သာ ဖြစ်သည်။ ဤအရာအားလုံးသည် အဘယ်ကြောင့် ဖြစ်ကြောင်းကို လူများ သိခဲ့လျှင် ဤသည်က သူတို့ကို သူတို့နေထိုင်သင့်သည့် နည်းလမ်းအတွက် လိုက်လျှောက်ရန် လမ်းကြောင်းတစ်ခု ပေးလိမ့်မည်လော။ ထိုအခါ သူတို့သည် ဤဆင်းရဲဒုက္ခမှ လွတ်မြောက်နိုင်ပြီး လူသား၏ အလိုဆန္ဒများနှင့် မျှော်လင့်ချက်များအတိုင်း နေထိုင်ဖို့ မလိုတော့ဘဲ ရှိမည်လော။ လူတို့အဘယ်ကြောင့် အသက်ရှင်ကြောင်း၊ အဘယ်ကြောင့် သေကြကြောင်းနှင့် ဤကမ္ဘာတွင် မည်သူက တာဝန်ခံဖြစ်သည်တို့ကို လူတို့ နားလည်သောအခါ၊ အရာခပ်သိမ်းအပေါ် အချုပ်အခြာအာဏာ စွဲကိုင်ထားသူသည် ဖန်ဆင်းရှင် ဖြစ်သည်ဆိုသည့်အဖြေကို သူတို့ နားလည်လာသောအခါ သူတို့တွင် လိုက်လျှောက်ရမည့်လမ်းကြောင်းတစ်ခု ရှိလာလိမ့်မည်။ ရှေ့ဆက်ဖို့လမ်းတစ်ခုကို ရှာဖွေရန် ဘုရားသခင်၏နှုတ်ကပတ်တော်များထဲတွင် သမ္မာတရားကို သူတို့ ရှာဖွေသင့်သည်ဆိုသည်ကို သူတို့သိလာလိမ့်မည်။ သည့်ပြင် အလိုဆန္ဒများနှင့် မျှော်လင့်ချက်များအပေါ် မှီခိုအားထားရသည့် အဆိုပါစိတ်ဒုက္ခထဲတွင် သူတို့ နေထိုင်ဖို့ မလိုအပ်တော့ပေ။ အဘယ်ကြောင့် သူတို့ ရှင်သန်နေထိုင်ရကြောင်းနှင့် သေရကြောင်းတို့နှင့်ပတ်သက်သော အဖြေကို လူများ ရှာဖွေတွေ့ရှိလျှင် လူသား၏စိတ်ဒုက္ခနှင့် အခက်အခဲများအားလုံးအတွက် ဖြေရှင်းချက်တစ်ခု ရှိလာလိမ့်မည် မဟုတ်လော။ ဤသည်က လူများကို လွတ်မြောက်အောင်လုပ်ပေးလိမ့်မည် မဟုတ်လော။ လူများသည် လွတ်မြောက်ခြင်းကို အမှန်တကယ် ရှာတွေ့ပြီးဖြစ်လိမ့်မည်၊ ထို့ပြင် သူတို့သည် လုံးဝ လွတ်မြောက်သွားကြလိမ့်မည်။

“အရာခပ်သိမ်းအပေါ် အချုပ်အခြာအာဏာ စွဲကိုင်ထားသူ” ဟူသည့် သီချင်းကို ကြားပြီးနောက်တွင် သင်တို့၏စိတ်နှလုံးထဲတွင် မည်သည့်အရာကို သင်တို့ တွေးသင့်သနည်း။ သူတို့ အဘယ်ကြောင့် ရှင်သန်နေထိုင်ရကြောင်းနှင့် အဘယ်ကြောင့် သေရကြောင်း၊ ထို့အပြင် ဤကမ္ဘာနှင့် အရာအားလုံးတို့၏ အချုပ်အခြာအာဏာရှင်နှင့် အရာခပ်သိမ်းအပေါ် အုပ်စိုးသောသူသည် အမှန်စင်စစ် မည်သူဖြစ်သည်၊ ပြီးလျှင် အတိအကျ မည်သည့်နေရာတွင် သူရှိသည်နှင့် လူသားထံမှ သူမည်သည့်အရာကို တောင်းဆိုသည်တို့ကို လူသားမျိုးနွယ် သိခဲ့လျှင်၊ ဤအရာများကို လူသားမျိုးနွယ် နားလည်နိုင်ခဲ့လျှင် ဖန်ဆင်းရှင်ကို မည်သို့ဆက်ဆံရမည်ဖြစ်ကြောင်းနှင့် သူ့ကို မည်သို့ကိုးကွယ်ပြီး ကျိုးနွံနာခံရမည် ဖြစ်ကြောင်းတို့ကို သူတို့ သိလိမ့်မည်။ သူတို့၏ စိတ်နှလုံးထဲတွင် ထောက်ခံအားပေးမှုကို သူတို့ ရလိမ့်မည်၊ သူတို့သည် ငြိမ်းချမ်းပြီး ပျော်ရွှင်လိမ့်မည်။ ပြီးလျှင် အဆိုပါညှဉ်းပန်းမှုနှင့် စိတ်ဆင်းရဲမှုတို့အထဲတွင် သူတို့ မနေရတော့ပေ။ နောက်ဆုံးစိတ်ဖြာလေ့လာချက်မှာ လူများသည် သမ္မာတရားကို နားလည်ရမည်။ သူတို့၏ အသက်တာများအတွက် သူတို့ရွေးချယ်သော လမ်းကြောင်းသည် အရေးပါသည်၊ ပြီးလျှင် သူတို့ မည်သို့ရှင်သန်နေထိုင်သည်ကလည်း အရေးကြီးသည်။ လူတစ်ဦး ရှင်သန်နေထိုင်ပုံနှင့် လျှောက်သော လမ်းကြောင်းတို့က လူတစ်ဦး၏ အသက်တာသည် ပျော်ရွှင်စရာ ဟုတ်မဟုတ်၊ ဝမ်းနည်းစရာ ဟုတ်မဟုတ်ကို ဆုံးဖြတ်ပေးသည်။ ဤသည်မှာ လူများ နားလည်သင့်သည့်အရာတစ်ခု ဖြစ်သည်။ “လူသားမျိုးနွယ်အားလုံး၏ အသက်တာများသည် ဤပုံစံမျိုးနောက်သို့ လိုက်သည်၊ ရှေးခေတ်လူများသည် ခြွင်းချက် မဟုတ်ခဲ့ပေ၊ သည့်ပြင် ယခုခေတ်လူများသည် ရှေးကလူများကဲ့သို့ အတူတူဖြစ်သည်။ ယခုခေတ်လူများသည် ဤနည်းများကို မပြောင်းလဲကြပေ။ ထို့ကြောင့် လူသားမျိုးနွယ်အကြားတွင် အချုပ်အခြာအာဏာ ပိုင်သူတစ်ဦး၊ အရာခပ်သိမ်းအတွက် တာဝန်ခံသည့် ဒဏ္ဍာရီလာဘုရားသခင်တစ်ပါး ရှိသလော။ အကယ်၍ အရာခပ်သိမ်းအတွက် တာဝန်ခံသည့် ဘုရားသခင်ကို ရှာနိုင်ပါက လူသားမျိုးနွယ်သည် ပျော်ရွှင်မှုကို ခံစားနိုင်စွမ်းရှိလိမ့်မည်မဟုတ်လော။ ယခု အဓိကသော့ချက်မှာ လူသားမျိုးနွယ်၏ မူလအရင်းအမြစ်ကို ရှာဖို့ ဖြစ်သည်။ ဤမူလအရင်းအမြစ်က မည်သည့်နေရာတွင် ရှိသနည်း။ ဤမူလအရင်းအမြစ်ကို ရှာတွေ့ပြီးသည့်နောက်တွင် လူသားမျိုးနွယ်သည် အခြားနယ်ပယ်မျိုးတွင် နေထိုင်နိုင်သည်။ အကယ်၍ ၎င်းကို လူသားမျိုးနွယ်က ရှာမတွေ့နိုင်ဘဲ ယခင်ကအတိုင်း တစ်ပုံစံတည်းသော အသက်တာမျိုးများတွင် ဆက်လက် နေထိုင်သွားပါက သူတို့သည် ပျော်ရွှင်မှုကို ရယူနိုင်စွမ်းရှိလိမ့်မည်လော” ဤဓမ္မသီချင်းကို လူများက ကြားသောအခါ သူတို့၏ စိတ်နှလုံးများထဲတွင် ထိုသို့သော နက်ရှိုင်းသည့် ခံစားချက်တစ်ခု ရှိကောင်းရှိလာနိုင်သည်။ လူများသည် ဘုရားသခင်ကို မယုံကြည်ပါက လူသားမျိုးနွယ်သည် နက်ရှိုင်းစွာ ဖောက်ပြန်ပျက်စီးနေကြောင်းကို သူတို့ သိလျှင်ပင် ထိုအခါ သူတို့ ဘာလုပ်ရမည်နည်း။ ဖောက်ပြန်ပျက်စီးမှု၏ အမှန်တကယ်ဖြစ်သော ပြဿနာကို သူတို့ ဖြေရှင်းနိုင်သလော။ ကယ်တင်ခြင်း ခံရဖို့လမ်းကြောင်းတစ်ခု သူတို့တွင် ရှိသလော။ သင်သည် ပိုကောင်းအောင် ပြောင်းလဲပစ်ဖို့နှင့် လူသားပုံသဏ္ဌာန်ဖြင့် အသက်ရှင်နေထိုင်ဖို့ ဆန္ဒရှိသော်လည်း သင်လုပ်နိုင်သလော။ ထိုသို့လုပ်ဆောင်ရန် သင်၌ လမ်းကြောင်း မရှိပေ။ ဥပမာအနေဖြင့် လူအချို့သည် သူတို့၏သားသမီးများအတွက် ရှင်သန်နေထိုင်ကြသည်၊ သင်က ထိုသို့လုပ်ဖို့ ဆန္ဒမရှိဟု သင်ပြောကောင်းပြောနိုင်သည်၊ သို့သော် ဤသည်ကို သင်ဖြစ်မြောက်အောင်လုပ်နိုင်သလော။ လူအချို့သည် ဓနဥစ္စာအတွက်၊ ထင်ပေါ်ကျော်ကြားမှုနှင့် အကျိုးအမြတ်တို့အတွက် အပြေးအလွှား အလုပ်များကြသည်။ ဤအရာများအတွက် ပြေးလွှားနေဖို့ ဆန္ဒမရှိဟု သင်ဆိုကောင်းဆိုနိုင်သော်လည်း သင်သည် အမှန်တကယ်တွင် ဤသို့နေနိုင်ပါသလော။ သင့်ကိုယ်သင်မသိလိုက်ဘဲ ဤလမ်းကြောင်းအပေါ် သင်တက်ရောက်လိုက်ပြီးဖြစ်နေသည့်အပြင် မတူသောရှင်သန်နည်းတစ်ခုကို ပြောင်းရန် ဆန္ဒရှိသော်လည်း သင်မပြောင်းနိုင်ပေ။ ဤကမ္ဘာတွင် သင်၏နေထိုင်ပုံနေထိုင်နည်းကို သင်မထိန်းချုပ်နိုင်ပေ။ ဤအရာ၏ မူလအရင်းအမြစ်မှာ အဘယ်နည်း။ စစ်မှန်သော ဘုရားသခင်ကို လူများက မယုံကြည်ဘဲ သမ္မာတရားကို လူများ မရရှိခြင်းကြောင့်ဖြစ်သည်။ လူတို့၏ ဝိညာဉ်ကို အဘယ်အရာက အားဖြည့်ပံ့ပိုးပေးသနည်း။ ဝိညာဉ်ရေးရာ အထောက်အပံ့အတွက် သူတို့ မည်သည့်နေရာတွင် ရှာကြသနည်း။ ဝိညာဉ်ရေးရာ အထောက်အပံ့အတွက် လူများသည် မိသားစု ပြန်လည်ပေါင်းဆုံခြင်း၊ အိမ်ထောင်ရေးသာယာမှု၊ ရုပ်ဝတ္ထုပစ္စည်းများမှ ရသောပျော်ရွှင်မှု၊ ဓနဥစ္စာ၊ ထင်ပေါ်ကျော်ကြားမှုနှင့် အမြတ်အစွန်း၊ သူတို့၏အဆင့်အတန်း၊ သူတို့၏ ခံစားချက်များနှင့် သူတို့၏ အသက်မွေးမှုများအပြင် နောက်မျိုးဆက်၏ ပျော်ရွှင်မှုတို့ထံမှ အားကိုးတကြီး မျှော်လင့်ကြသည်။ ဝိညာဉ်ရေးရာအထောက်အပံ့အတွက် ဤအရာများထံမှ ဝိညာဉ်ရေးရာ ပံ့ပိုးမှုကို အားကိုးတကြီး မမျှော်လင့်သူ တစ်ဦးတလေ ရှိသလော။ သားသမီးရှိသူများက သူတို့၏ သားသမီးများထံတွင် ယင်းကို ရှာကြသည်၊ သားသမီးမရှိသူများက ယင်းကို သူတို့၏ အသက်မွေးမှုများ၊ အိမ်ထောင်ရေး၊ လူ့အဖွဲ့အစည်းရှိ အဆင့်အတန်းနှင့် ထင်ပေါ်ကျော်ကြားမှုနှင့် အကျိုးအမြတ်တို့အထဲတွင် ရှာကြသည်။ ထို့ကြောင့် အကျိုးဆက်အားဖြင့် ဖြစ်လာသော ဘဝနေထိုင်မှု နည်းလမ်းများသည် အားလုံး အတူတူပင်ဖြစ်သည်။ စာတန်၏ထိန်းချုပ်ခြင်းနှင့် တန်ခိုးတို့ကို ခံရလျက် လူတို့အားလုံးသည် ထင်ပေါ်ကျော်ကြားမှု၊ အကျိုးအမြတ်၊ သူတို့၏ရှေ့ရေးများ၊ အသက်မွေးမှုများ၊ အိမ်ထောင်ရေးများ၊ မိသားစုများအတွက်ဖြစ်စေ၊ နောက်မျိုးဆက်အတွက်ဖြစ်စေ၊ ဇာတိပကတိဆိုင်ရာ သာယာမှုများအတွက်ဖြစ်စေ လူအားလုံးသည် မရည်ရွယ်ဘဲ ပြေးလွှား၍ အလုပ်များကြသည်။ ဤသည်မှာ မှန်ကန်သော လမ်းကြောင်း ဟုတ်သလော။ ဤကမ္ဘာ၌ လူများ မည်မျှ ပျားပန်းခပ်မျှ လှုပ်ရှားနေပါစေ၊ သူတို့ အတတ်ပညာပိုင်းဆိုင်ရာတွင် မည်မျှ ဖြစ်မြောက်အောင်မြင်ပါစေ၊ သူတို့၏မိသားစုများ မည်မျှ ပျော်ရွှင်ပါစေ၊ သူတို့၏မိသားစု မည်မျှ ကြီးပါစေ၊ သူတို့၏အဆင့်အတန်း မည်မျှ ဂုဏ်သတင်း ကြီးပါစေ၊ လူသားအသက်တာ၏ လမ်းကြောင်းမှန်ပေါ်သို့ သူတို့ တက်ရောက်လျှောက်လှမ်းနိုင်စွမ်း ရှိသလော။ ထင်ပေါ်ကျော်ကြားမှုနှင့် အကျိုးအမြတ်၊ ကမ္ဘာကြီးနောက်သို့ လိုက်ခြင်းဖြင့် သို့မဟုတ် သူတို့၏အသက်မွေးမှုများကို လိုက်စားခြင်းဖြင့် ဘုရားသခင်က လူသားမျိုးနွယ်၏ ကံကြမ္မာအပေါ် အချုပ်အခြာအာဏာကို စွဲကိုင်ထားပြီး အရာအားလုံးကို ဖန်ဆင်းထားသည်ဟူသည့် အချက်ကို သူတို့ မြင်နိုင်စွမ်းရှိကြသလော။ ယင်းသည် မဖြစ်နိုင်ပေ။ လူတို့ မည်သည့်အရာကို လိုက်စားသည်ဖြစ်စေ၊ မည်သို့သော လမ်းကြောင်းပေါ်တွင် ရှိနေသည်ဖြစ်စေ ဘုရားသခင်သည် လူသားမျိုးနွယ်၏ ကံကြမ္မာအပေါ် အချုပ်အခြာအာဏာ ကိုင်စွဲထားသည်ဟူသည့် အမှန်တရားကို ၎င်းတို့ အသိအမှတ်မပြုပါက ၎င်းတို့ လျှောက်လှမ်းသည့် လမ်းကြောင်းမှာ မှားယွင်းလေသည်။ ယင်းမှာ မှန်ကန်သော လမ်းကြောင်း မဟုတ်ဘဲ လွဲချော်သော လမ်းကြောင်း၊ ဆိုးယုတ်သော လမ်းကြောင်းသာ ဖြစ်၏။ သင်၏ ဝိညာဉ်ရေးရာ အားကိုးရာ အရင်းအမြစ်သည် ဖြည့်ဆည်းခံရသည်ဖြစ်စေ၊ မရသည်ဖြစ်စေ၊ သင်သည် ယင်းကို မည်သည့်နေရာတွင် ရှာဖွေသည်ဖြစ်စေ ယင်းမှာ စစ်မှန်သော ယုံကြည်ခြင်း မဟုတ်သည့်အပြင် ဘဝ၏ မှန်ကန်သော လမ်းကြောင်းလည်း မဟုတ်ပေ။ စစ်မှန်သော ယုံကြည်ခြင်းဆိုသည်မှာ အဘယ်နည်း။ ယင်းမှာ ဘုရားသခင်၏ ပေါ်ထွန်းခြင်းနှင့် အမှုတော်ကို လက်ခံခြင်းဖြစ်ပြီး ဘုရားသခင် ဖော်ပြထားသည့် သမ္မာတရား အားလုံးကို လက်ခံခြင်းပင် ဖြစ်သည်။ ဤသမ္မာတရားသည် ဘဝ၏ မှန်ကန်သော လမ်းကြောင်း ဖြစ်သည့်အပြင် လူတို့ လိုက်စားသင့်သည့် သမ္မာတရားနှင့် အသက်လည်း ဖြစ်၏။ ဘဝ၏ မှန်ကန်သော လမ်းကြောင်းကို လျှောက်လှမ်းခြင်းဆိုသည်မှာ ဘုရားသခင်နောက်သို့ လိုက်ခြင်းဖြစ်ပြီး ကိုယ်တော်၏ နှုတ်ကပတ်တော်များ၏ ဦးဆောင်မှုအောက်တွင် သမ္မာတရားကို နားလည်နိုင်ခြင်း၊ အကောင်းနှင့်အဆိုးကို ပိုင်းခြားသိမြင်နိုင်ခြင်း၊ အပြုသဘောဆောင်သော အရာများနှင့် အပျက်သဘောဆောင်သော အရာများကို သိရှိခြင်းနှင့် ကိုယ်တော်၏ အချုပ်အခြာအာဏာနှင့် အနန္တတန်ခိုးကို သိနားလည်ခြင်းတို့ ဖြစ်သည်။ ဘုရားသခင်သည် ကောင်းကင်၊ မြေကြီးနှင့် အရာခပ်သိမ်းကို ဖန်ဆင်းရုံသာမက စကြဝဠာနှင့် အရာခပ်သိမ်းအပေါ် အချုပ်အခြာအာဏာ ပိုင်စိုးသူလည်း ဖြစ်သည်ကို လူတို့သည် မိမိတို့၏ စိတ်နှလုံးထဲတွင် အမှန်တကယ် နားလည်သောအခါ ၎င်းတို့သည် ကိုယ်တော်၏ စီစဉ်ညွှန်ကြားခြင်းများနှင့် အစီအစဉ်များ အားလုံးကို ကျိုးနွံနာခံနိုင်ကြမည်ဖြစ်ပြီး ကိုယ်တော်၏ နှုတ်ကပတ်တော်များနှင့်အညီ အသက်ရှင်ကာ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကြလိမ့်မည်။ ဤသည်မှာ လူတို့သည် ဘဝ၏ မှန်ကန်သော လမ်းကြောင်းပေါ်သို့ စတင်လျှောက်လှမ်းပြီဖြစ်ကြောင်း ဆိုလိုပေသည်။ လူတို့သည် ဘဝ၏ မှန်ကန်သော လမ်းကြောင်းကို လျှောက်လှမ်းသောအခါ လူတို့ အဘယ်ကြောင့် အသက်ရှင်သည်နှင့် အလင်းထဲတွင် အသက်ရှင်ရန်နှင့် ဘုရားသခင်၏ ကောင်းချီးနှင့် အသိအမှတ်ပြုခြင်းကို ရရှိရန်အလို့ငှာ မည်သို့ အသက်ရှင်သင့်သည်ကို ၎င်းတို့ နားလည်နိုင်ကြလေသည်။

ယခု သင်တို့ မည်သည့်အရာအတွက် အသက်ရှင်ရပ်တည်နေသနည်း။ သင်တို့ နားလည်သလော။ (အထူးတာဝန်များနှင့် ကျွန်ုပ်တို့ကို ဘုရားသခင်က ပေးသည့် ယုံကြည်အပ်နှံခြင်းများကို ပြီးဆုံးအောင်လုပ်ရန်၊ ပြီးလျှင် ဖန်ဆင်းခံသတ္တဝါများ၏ တာဝန်ကို ထမ်းဆောင်ရန် ကျွန်ုပ်တို့ ရှင်သန်နေထိုင်ပါသည်။) အကယ်၍ ဖန်ဆင်းခံသတ္တဝါတစ်ဦး၏တာဝန်ကို သင်ထမ်းဆောင်လိုပြီး ဘုရားသခင်၏ ယုံကြည်အပ်နှံမှုကို ပြီးဆုံးအောင်လုပ်လိုပါက ဤသည်မှာ သင်၏ခံစားချက်အရဖြစ်သော အလိုဆန္ဒတစ်ခုနှင့် သင်ရွေးချယ်လိုက်သော ဘဝလမ်းကြောင်းဖြစ်ပြီး ဤသည်မှာ မှန်ကန်သည်။ သို့သော် သင်သိရမည့်အချက်တစ်ချက်ရှိသည်၊ လူများသည် ဤကမ္ဘာလောကတွင် နေထိုင်ကြသည်၊ ပြီးလျှင် ဤသည်ကို ဘုရားသခင်က စီစဉ်ပေးထားသည်။ လူတိုင်းသည် အထူးတာဝန်တစ်ခုနှင့်အတူ ကမ္ဘာလောကသို့ ဝင်ရောက်လာသည်။ သူတို့သည် ကြုံရာကျပန်းသက်သက်သာ ရောက်လာခြင်း မဟုတ်ပေ။ ဘုရားသခင်က အားလုံးကို အမှားအယွင်း အနည်းငယ်မျှပင် မရှိစေဘဲ အုပ်စိုး၍ ကြိုတင်စီစဉ်ကာ စီစဉ်ညွှန်ကြားထားပါသည်။ လူတိုင်း ကမ္ဘာလောကသို့ ဝင်ရောက်လာသည့်အတွက် သူတို့လေ့လာသမျှ သို့မဟုတ် လုပ်သမျှ မည်သည့်အရာမဆို အားလုံးသည် ကမ္ဘာလောကအတွင်းတွင် အခန်းကဏ္ဍတစ်ခု ထမ်းဆောင်ဖို့ဖြစ်သည်။ ဤအခန်းကဏ္ဍမှာ အဘယ်အရာဖြစ်သနည်း။ ယင်းမှာ ဤကမ္ဘာလောကတွင် သူတို့သည် လုပ်ငန်းတာဝန်တစ်ခုကို ပြီးဆုံးအောင်လုပ်ရမည်။ သူတို့ လုပ်ရမည့်ကိစ္စများရှိသည်။ ဥပမာအနေဖြင့် လူနှစ်ဦး အိမ်ထောင်ပြုပြီး ကလေးတစ်ယောက် မွေးလာသည်၊ သူတို့သုံးယောက်သည် ပြီးပြည့်စုံသော မိသားစုတစ်ခုကို ဖြစ်စေသည်။ ဤမိသားစုအတွင်းတွင် ဇနီးက သူမ၏ကလေးနှင့် ခင်ပွန်းကို ပြုစုစောင့်ရှောက်ရသည့်၊ မိသားစုကို ဂရုစိုက်ရသည့် သူမ၏အထူးတာဝန်ကို ထမ်းဆောင်ရန် ရှင်သန်နေထိုင်သည်။ သို့ဆိုလျှင် ကလေးက မည်သည့်အရာအတွက် အသက်ရှင်နေထိုင်သနည်း။ သူသည် မည်သည့်အခန်းကဏ္ဍမှ နေသနည်း။ မိသားစု၏ အမွေဆက်ခံသူတစ်ဦးအနေဖြင့် သူသည် မိသားစုမျိုးရိုးကို ဆက်ခံသည်။ သူသည် ဤမိသားစု၏နောက်မျိုးဆက် ဖြစ်လေသည်။ ဤကလေး ရောက်လာသောကြောင့် ဤမိသားစုသည် ပြီးပြည့်စုံသည်၊ ပြီးလျှင် ဤသည်မှာ သူတို့ကပြရသည့် ပထမဆုံး အခန်းကဏ္ဍ ဖြစ်သည်။ သူတို့သည် သားတစ်ယောက်ဖြစ်စေ၊ သမီးတစ်ယောက်ဖြစ်စေ သူတို့တွင် သူတို့၏ကိုယ်ပိုင် အထူးတာဝန် ရှိကြသည်။ သူတို့၏အနာဂတ်ကံကြမ္မာ၊ သူတို့ကြီးပြင်းလာပြီးနောက် သူတို့တွင် မည်သည့်ပညာရပ်ဆိုင်ရာ သင့်တော်သော အရည်အချင်းများ၊ ကျွမ်းကျင်မှုများ သို့မဟုတ် အတတ်ပညာပိုင်းဆိုင်ရာတို့ ရှိသည်၊ သို့မဟုတ် ဘုရားသခင်ကို သူတို့ ယုံကြည်ပြီးနောက်ပိုင်းတွင် မည်သည့်တာဝန်ကို သူတို့ ထမ်းဆောင်သည် စသည်တို့အတွက်မူ ဤအဆင့်များအားလုံး၏ တစ်ခုချင်းစီကို ဘုရားသခင်က ကြိုတင်ကြံဆပြီး စီစဉ်ထားသည်မဟုတ်လော။ (ဟုတ်ပါသည်။) သူတို့ကိုယ်တိုင် ရွေးချယ်ခွင့်ရှိသလော။ (မရှိပါ။) မိသားစုတစ်ခုအတွင်းသို့ တစ်စုံတစ်ဦး မွေးဖွားလာကတည်းက သူတို့ကံကြမ္မာ၏ မည်သည့်အဆင့်တစ်ဆင့်ကမျှ သူတို့၏ရွေးချယ်မှု မဟုတ်ခဲ့ပေ။ ယင်းကို ဘုရားသခင်က ကြိုတင်စီစဉ်ထားခြင်းသာဖြစ်သည်။ ၎င်းတို့အားလုံးကို ဘုရားသခင်က စီစဉ်ထားခြင်း ဖြစ်သည်၊ ထို့ပြင် ဤအထဲတွင် သမ္မာတရားရှိသည်။ ဤသည်က လူများ မည်သည့်အရာအတွက် အသက်ရှင်နေထိုင်ကြသည်ဆိုသည်နှင့် ဆက်စပ်သည်။ ဥပမာအားဖြင့် သင်သည် ဂီတကို လေ့လာပြီး ယင်းအတွက် သင့်တွင် အခြေအနေများနှင့် မိသားစုပတ်ဝန်းကျင်ရှိပါက ထိုအခါ ဂီတကို လေ့လာခြင်းသည် သင်ရွေးချယ်လိုက်သည့် အရာတစ်ခုဖြစ်သလော။ (မဟုတ်ပါ။) ဤပတ်ဝန်းကျင်တွင် သင့်ကို မွေးဖွားခဲ့သည်၊ ဤပတ်ဝန်းကျင်၏ မြေတောင် မြှောက်ပေးခြင်းမှတစ်ဆင့် အတတ်ပညာပိုင်းဆိုင်ရာ ကျွမ်းကျင်မှုတစ်ခုကို သင်လေ့လာခဲ့ပြီး ဤအထူးတာဝန်ကို ပြီးမြောက်ခဲ့သည်။ ၎င်းကို ပြီးမြောက်ဖို့ မည်သည့်အရာက သင့်ကို ထောက်ကူပေးခဲ့သနည်း။ ၎င်းကို ဘုရားသခင်က စီမံခဲ့သောကြောင့်ဖြစ်သည်၊ ၎င်းကို သင်က ရွေးချယ်ခဲ့သောကြောင့် မဟုတ်ပေ။ ဤသည်ကို ဖန်ဆင်းရှင်၏ စီစဉ်ညွှန်ကြားမှုကြောင့် ပြီးမြောက်ခဲ့သည် မဟုတ်လော။ ယခု သင့်တာဝန်ကို သင်ထမ်းဆောင်၍ သင်သိရှိပြီး လေ့လာထားခဲ့သည့် အရာတို့ကို ယင်းအတွက် အသုံးချသော်လည်း ဤသည်ကို မည်သူက ဆုံးဖြတ်ပေးခဲ့သနည်း။ (ဘုရားသခင်က ပေးခဲ့သည်။) ယင်းကို ဘုရားသခင်က ဆုံးဖြတ်ပေးခဲ့သည်၊ သင်က ဆုံးဖြတ်ပေးခြင်းမဟုတ်ပေ။ ဓမ္မဓိဋ္ဌာန်ကျကျ ပြောရလျှင် သင်သည် ယခု မည်သူ့အတွက် ရှင်သန်နေထိုင်သနည်း။ (ဘုရားသခင်အတွက် ကျွန်ုပ်တို့ ရှင်သန်နေထိုင်သည်။) လက်တွေ့အရှိတရားတွင် ယင်းသည် လူတိုင်းအတွက် အတူတူဖြစ်သည်။ ၎င်းကို သူတို့ သိသည်ဖြစ်စေ သို့မဟုတ် မသိသည်ဖြစ်စေ၊ သတိထားမိသည်ဖြစ်စေ သို့မဟုတ် သတိမထားမိသည်ဖြစ်စေ သူတို့အားလုံးသည် ဘုရားသခင်၏အချုပ်အခြာအာဏာနှင့် ကြိုတင်စီစဉ်မှုတို့အတွက် ရှင်သန်နေထိုင်ကြသည်။ လူများသည် ကစားပွဲတစ်ခုထဲမှ အပိုင်းအစများကဲ့သို့ ဖြစ်သည်။ ဘုရားသခင်က သင့်ကို မည်သည့်နေရာတွင်မဆို နေရာချထားပါစေ၊ သူက သင့်ကို တစ်ခုခုလုပ်ခိုင်းဖို့ မည်သည့်အရာကိုမဆို စီစဉ်ထားပါစေ၊ ထို့ပြင် သူက သင့်ကို တစ်နေရာရာတွင် မည်မျှကြာအောင် နေခိုင်းထားပါစေ အားလုံးမှာ သူ၏စီစဉ်ညွှန်ကြားချက်အောက်တွင် ဖြစ်သည်။ ဘုရားသခင်၏ စီစဉ်ညွှန်ကြားမှုအရ လက်တွေ့အရှိတရားရှိ လူများအားလုံးသည် သူ၏အချုပ်အခြာအာဏာနှင့် ကြိုတင်စီစဉ်မှုအတွက်လည်းကောင်း သူ၏စီမံခန့်ခွဲမှုအတွက်လည်းကောင်း ရည်ရွယ်၍ ရှင်သန်နေထိုင်ကြသည်၊ ပြီးလျှင် သူတို့သည် ထိန်းချုပ်မှု မရှိပေ။ သင်သည် မည်မျှတတ်နိုင်စွမ်း ရှိသည်ဖြစ်စေ၊ သို့မဟုတ် အထုံပါရမီပါသည်ဖြစ်စေ သင်သည် ဘုရားသခင်က သင့်အတွက် စီမံပေးပြီးဖြစ်သည့် ကံကြမ္မာကို ကျော်လွန်၍ မလုပ်နိုင်ပေ။ ဤကန့်သတ်ချက်များကို ကျော်လွန်၍ သို့မဟုတ် သူတို့အတွက် ဖန်ဆင်းရှင်မှ သတ်မှတ်ပေးပြီး ကြိုတင်စီစဉ်ထားသည့် ကံကြမ္မာနှင့် အသက်တာကို ကျော်လွန်၍ဖြစ်စေ၊ ဖောက်ထွက်၍ဖြစ်စေ မည်သူမျှ အသက်မရှင်နိုင်ပေ။ ဤအရာများသည် လက်တွေ့အရှိတရားတွင် လူများ လုံးဝ မသိသောအရာများအားလုံးဖြစ်ကြပြီး ယခုတိုင်အောင် ဘုရားသခင်၏စီစဉ်ညွှန်ကြားမှုနှင့် အချုပ်အခြာအာဏာအောက်တွင် အမှုမဲ့အမှတ်မဲ့နှင့် မရည်ရွယ်ဘဲ ဖြစ်နေကြသည်။ ဤသည်ကို အရှိအတိုင်းမြင်လျှင် လူများသည် မည်သည့်အရာကို နားလည်ကြသနည်း။ (သူတို့၏အသက်တာနှင့် သေခြင်းတို့သည် သူတို့အပေါ်တွင် မူမတည်သော်လည်း ဘုရားသခင်၏ အချုပ်အခြာအာဏာနှင့် စီစဉ်ညွှန်ကြားမှုတို့အောက်တွင် ရှိသည်။) (သူတို့သည် သူတို့ကိုယ်ပိုင်ကံကြမ္မာနှင့်ပတ်သက်၍ ကြီးကြပ်ဖို့ မကြိုးစားသင့်ကြပေ၊ ပြီးလျှင် သူတို့သည် ဘုရားသခင်၏ အချုပ်အခြာအာဏာနှင့် ကြိုတင်စီစဉ်မှုတို့ကို ကျိုးနွံနာခံသင့်သည်။) သင်သည် ယင်းကို ဤကဲ့သို့ မြင်နိုင်လျှင် သင်တိုးတက်လိမ့်မည်။ ဘုရားသခင်ကို နာခံနိုင်ဖို့ မည်သည့်သမ္မာတရားများကို သင်နားလည်သင့်သနည်း။ မည်သို့သော မိသားစုမျိုးတွင် သင်မွေးဖွားလာခဲ့သည်ဖြစ်စေ၊ သင့်အစွမ်းအစ၊ သင့်ဉာဏ်ရည်နှင့် သင့်အတွေးများကဲ့သို့ ဤအရာများသည် မည်သည့်အရာဖြစ်ပါစေ သင့်ကံကြမ္မာနှင့် သင့်အကြောင်းအကုန်လုံးတို့သည် ဘုရားသခင်၏ စီစဉ်ညွှန်ကြားမှုအောက်တွင် ရှိသည်။ သင့်တွင် ဆုံးဖြတ်ပိုင်ခွင့် မရှိပေ။ ဤသည်မှာ လူများ ရွေးချယ်သင့်သည့်လမ်းကြောင်းဖြစ်သည်။ သင်နှင့်ပတ်သက်သော ဤအရာများအားလုံးကို ဘုရားသခင်က သင့်အဖို့ မည်သို့စီစဉ်ထားကြောင်း၊ ယင်းကို သူမည်သို့ လမ်းညွှန်ထားပုံ၊ အနာဂတ်တွင် ယင်းကို သူမည်သို့လမ်းညွှန်လိမ့်မည်ဆိုသည်တို့ကို နားလည်ခြင်း၊ ဘုရားသခင်၏ လိုအင်ဆန္ဒများနှင့် ရည်ရွယ်ချက်များကို နားလည်ရန် ကြိုးစားခြင်းနှင့် ထို့နောက်တွင် ဖန်ဆင်းရှင်က အုပ်စိုးပြီး စီစဉ်ညွှန်ကြားသည့် ကံကြမ္မာလမ်းကြောင်းပေါ်တွင် အသက်ရှင်နေထိုင်ခြင်းတို့ဖြစ်သည်။ ယင်းသည် အမှုအရာများအတွက် ယှဉ်ပြိုင်ခြင်း၊ လုယူခြင်း၊ သို့မဟုတ် အမှုအရာများကို ဖမ်းဆုပ်ထားခြင်း မဟုတ်ပေ။ ယင်းသည် ဖန်ဆင်းရှင်၏ လိုအင်ဆန္ဒများကို စိစစ်ခြင်း သို့မဟုတ် ခုခံခြင်းအကြောင်း မဟုတ်ပေ၊ သင့်အတွက် ဘုရားသခင်က ကြိုတင်စီစဉ်ပေးပြီး ဖြစ်သော အရာအားလုံးကို စိစစ်ခြင်း သို့မဟုတ် ဆန့်ကျင်ခြင်းအကြောင်း မဟုတ်ပေ။ ဤသည်က သင်၏နေထိုင်ခြင်းကို မှန်ကန်ပြီး သင့်တော်အောင် လုပ်ပေးသည် မဟုတ်လော။ ဤသည်က “လူများ အဘယ်ကြောင့် အသက်ရှင်ရသနည်းနှင့် သူတို့ အဘယ်ကြောင့် သေရသနည်း” ဟူသော သံသယများ သို့မဟုတ် “ရှင်နေသူများသည် သေဆုံးပြီးသောသူများ၏ အလားတူ ဝမ်းနည်းဖွယ်ရာ သမိုင်းကို တစ်ဖန်ပြန်လုပ်ကြသည်” ဟူသည့် စိတ်ဆင်းရဲမှုကို အဆုံးသတ်ပေးသည်။ လူများသည် ဤဘဝကို အသက်ရှင်နေထိုင်ရန် အမှန်တကယ်တွင် မည်သည့်အခက်အခဲမျှမရှိဟု ခံစားမိကြပြီး သူတို့သည် အသက်တာ၏အရင်းအမြစ်ကို ရှာတွေ့ခဲ့ပြီးဖြစ်သည်။ ကံကြမ္မာသည် မည်သည့်အရာကို ဆိုလိုသည်ကို သူတို့ နားလည်ကြသည်၊ ဖန်ဆင်းရှင်၏ ကြိုတင်စီစဉ်မှုကို လူများ မည်သို့နာခံသင့်ပုံကို သူတို့ သိကြပြီး သူတို့ မခုခံကြပေ။ ဤသည်မှာ အဓိပ္ပာယ်ရှိသော နေထိုင်နည်းတစ်ခု ဖြစ်သည်။ လူများသည် ပျော်ရွှင်မှုအတွက် ရုန်းကန်လှုပ်ရှားပြီး ယှဉ်ပြိုင်ရန် သူတို့စိတ်များမှ စိတ်ကူးများ သို့မဟုတ် သူတို့၏ ကိုယ်ပိုင်အင်အားတို့အပေါ် မှီခိုအားထားခြင်း မရှိကြတော့ပေ။ ဤအရာအားလုံးမှာ မိုက်မဲပြီး ခေါင်းမာခြင်း ဖြစ်ကြောင်းကို သူတို့ သိကြပြီး ယင်းကို သူတို့ မလုပ်ကြတော့ပေ။ သူတို့သည် ဖန်ဆင်းရှင်၏ အချုပ်အခြာအာဏာနှင့် ကြိုတင်စီစဉ်မှုတို့ကို နာခံဖို့ လေ့လာခဲ့ကြပြီး ဤသည်က ဆင်းရဲဒုက္ခများစွာကို ရှောင်ကြဉ်နိုင်ခဲ့ပြီတကား။ သို့ဆိုလျှင် ယခု သင်တို့သည် ဤကဲ့သို့ နေထိုင်နေကြသလော။ သင်သည် ဘဝတွင် မတရားသဖြင့် အပြုခံထားရပြီး တန်ဖိုးထားမခံရဘဲ နေထိုင်နေရသည်ဟု ခံစားရသလော။ သင်၏ ပါရမီများနှင့် သင်၏ တာဝန်တို့ကို ဘုရားသခင်က စီစဉ်ပေးထားပြီး သင့်ထံ ပေးထားသည်ကို သင်သိသော်လည်း သင်သည် မတရားသဖြင့်အပြုခံထားရပြီး သင့်တွင်ရှိသော ဤတာဝန်သည် သင်၏ မျှော်မှန်းချက်များကို အကောင်အထည်ဖော်ဖို့ ခွင့်မပြုဟု သင်ခံစားနေရဆဲဖြစ်သည်။ အကယ်စင်စစ် သင့်တွင် ပို၍ကြီးကျယ်ခမ်းနားသော သဘာဝတစ်ခုဖြစ်ဖို့ ရည်မှန်းချက်ပန်းတိုင်များ ရှိသော်လည်း သင်တာဝန်ထမ်းဆောင်နေရသော ဤသီးသန့်နယ်ပယ်က သင့်အား ၎င်းတို့ကို အကောင်အထည်ဖော်ဖို့ အမှန်တကယ် ခွင့်မပြုပေ။ ဤကဲ့သို့ သင်သည် တွေးနေသလော။ (မတွေးပါ။) သင့်တွင် ရည်မှန်းချက်များ သို့မဟုတ် လိုအင်ဆန္ဒများ မရှိပေ၊ သင့်တွင် လိုအပ်ချက်များ အလွန်အကျွံ မရှိပေ၊ သင် ဘေးဖယ်သင့်သည့် အရာအားလုံးကို ဘေးဖယ်ထားပြီး သည့်ပြင် သင်လိုနေသည့်တစ်ခုတည်းသောအရာမှာ သင်၏ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို နားလည်ခြင်းဖြစ်သည်။ ဤသည်က လူများ လျှောက်သင့်သောလမ်းကြောင်းနှင့် သူတို့ သွားသင့်သော ဦးတည်ရာတို့ကို ပို၍ ရှင်းလင်းပြတ်သားအောင် လုပ်ပေးသည်။ “လူများ အဘယ်ကြောင့် အသက်ရှင်ရသနည်း၊ သူတို့ အဘယ်ကြောင့် သေရသနည်း၊ အရာအားလုံးကို အုပ်စိုးသောသူသည် မည်သူနည်း” ဟူသကဲ့သို့သော မေးခွန်းများကို မေးဖို့ သူတို့ မလိုအပ်တော့ပေ။ သင်လိုက်စားသည်မှာ မည်သည့်အရာဖြစ်စေ၊ သင့်အလိုဆန္ဒများက မည်သည့်အရာဖြစ်စေ ဖန်ဆင်းရှင်၏မျက်မှောက်တော်သို့ ပြန်လာခြင်း၊ သင်လုပ်သင့်သည့်အရာကို တာဝန်ကျေစွာ ပြီးမြောက်အောင်မြင်ခြင်းနှင့် သင့်တာဝန်ကို ထမ်းဆောင်ခြင်းနှင့် ပြီးစီးအောင်လုပ်ခြင်းတို့ဖြင့်သာ ရှင်းလင်းသောအသိတရားတစ်ခုကို ဆောင်ယူလာပေးသည့် နည်းလမ်းတစ်ခုဖြင့် သင်နေထိုင်နိုင်မည်ဖြစ်ပြီး ယင်းသည် မှန်ကန်ပြီး သင့်တော်သည်။ ဆင်းရဲဒုက္ခခံစားရခြင်း တစ်ခုမျှ မပါဝင်ပေ။ ဤသည်မှာ ရှင်သန်နေထိုင်ခြင်း၏ အဓိပ္ပာယ်နှင့် တန်ဖိုးဖြစ်သည်။

ကောက်နုတ်ချက် (၈၀)

ဘုရားသခင်သည် လူသား၏ ကံကြမ္မာအပေါ် အချုပ်အခြာအာဏာ ကိုင်စွဲသည်၊ ထို့ပြင် လူတစ်ဦး၏ တစ်ဘဝလုံးသည် ဘုရားသခင်၏ လက်ထဲတွင် ရှိသည်ဟု လူတိုင်းက အသိအမှတ်ပြုကြသည်။ သို့သော် လူတစ်ဦးဘဝ၏ အချိန်တိုင်းနှင့် ကာလအပိုင်းအခြားတိုင်းရှိ ကြီးမားသော အဖြစ်အပျက်အားလုံးကို ဘုရားသခင်က အုပ်စိုးပြီး စီစဉ်ထားကြောင်းနှင့် ထိုသူ၏ ကိုယ်ပိုင်အစီအစဉ်များနှင့် ကြိုတင်စီစဉ်မှုများအတိုင်း မဟုတ်ကြောင်းကို သင်အမှန်တကယ် တွေ့ကြုံနိုင်လျှင်၊ လူတို့သည် ၎င်းတို့၏ ကိုယ်ပိုင် ကံကြမ္မာကို သို့မဟုတ် ၎င်းတို့ ထိပ်တိုက်ရင်ဆိုင်တွေ့ဆုံရမည့် မည်သည့် ဆင်းရဲဒုက္ခမဆိုကို မကျော်လွှားနိုင်ကြောင်း သင်မြင်နိုင်လျှင်၊ ဤအရာများကို သင်တွေ့ကြုံခံစားနိုင်သောအခါ ဤသည်မှာ စစ်မှန်သော ယုံကြည်မှုရှိခြင်းပင် ဖြစ်သည်။ “ဘုရားသခင်သည် လူသား၏ ကံကြမ္မာအပေါ် အချုပ်အခြာအာဏာ ကိုင်စွဲသည်။ ထို့ပြင် အရာရာတိုင်းသည် ဘုရားသခင်၏ လက်တော်ထဲတွင် ရှိသည်” ဟု သင်ပြောသောအခါ ထိုအချက်က များစွာ ပို၍ လက်တွေ့ကျစေသည်။ ဘုရားသခင်၏ အချုပ်အခြာအာဏာအပြင် သူ၏ အစီအစဉ်များနှင့် စီစဉ်ညွှန်ကြားခြင်းများကို တွေ့ကြုံရခြင်းသည် သိမ်မွေ့သောအရာ ဖြစ်သည်။ ယင်းသည် တွေ့ကြုံခံစားရသည့် အရာဖြစ်ပြီး မဖြတ်သန်းဖူးလျှင် ရှင်းပြ၍ မရနိုင်သည့် အရာဖြစ်သည်။ သို့သော် ပို၍ တွေ့ကြုံခံစားရပြီး ပို၍ ဖြတ်သန်းဖူးလေလေ ပို၍ ကောင်းကောင်း ရှင်းပြနိုင်လေလေ ဖြစ်သည်။ “အသက် ၅၀ အရွယ်တွင် ကိုယ့်ကံကြမ္မာကို ကိုယ်နားလည်လာသည်” ဟူသည့် ဆိုရိုးစကားတစ်ခု ရှိသည်။ ကိုယ့်ကံကြမ္မာကို ကိုယ်နားလည်လာသည် ဆိုသည်မှာ မည်သည့်အဓိပ္ပာယ်နည်း။ အသက်နှစ်ဆယ်ကျော် လူများသည် လောကကြီးကို ရင်ဆိုင်တွေ့ဖူးခါစသာ ရှိသေးသည်။ သူတို့သည် ငယ်ရွယ်ပြီး အဆင်အခြင်မဲ့ကာ ဘာကိုမျှ မသိကြပေ။ ထို့ပြင် ဤလူ့ဘဝသည် ဘုရားသခင်၏ လက်ထဲတွင် လုံးဝ ရှိသည်ကို သူတို့ နားမလည်နိုင်ကြ။ သူတို့သည် သူတို့၏ ကံကြမ္မာကို ဆက်လက် တွန်းလှန်ရုန်းကန်လိုကြပြီး သူတို့တွင် အရည်အချင်းနှင့် ကျွမ်းကျင်မှု ရှိသည်ဟု ဆက်လက် ထင်နေကြသည်။ ထို့ပြင် နာမည်တစ်လုံး ရရန်၊ စည်းစိမ်ဥစ္စာနှင့် ရာထူးနေရာတို့ကို ရရန် သူတို့နည်း သူတို့ဟန်ဖြင့် ဆက်လက်၍ ကြိုးပမ်းနေကြသည်။ ရှုံးနိမ့်သွားသည့်အခါတွင်ပင်လျှင် နောက်တစ်ကြိမ် ကြိုးပမ်းခွင့် ရရန် အမြဲ ဆက်လက် ကြိုးစားကြသည်။ ထို့နောက် အသက် ၅၀ ကျော်အရွယ်တွင် သူတို့သည် ပြန်လည်တွေးတောကြည့်ကြကာ “အလိုလေး၊ ကမ္ဘာမြေကြီးပေါ်တွင် ဤနှစ်ပေါင်းသုံးဆယ်ဝန်းကျင်လုံးလုံး ပြေးလွှားလှုပ်ရှားပြီး အလုအယက် တိုးဝှေ့ကြိုးပမ်းလုပ်ရခြင်း အားလုံးက အကယ်ပင် ခက်ခဲလှချေတော့သည်။ ငါအိမ်ထောင်ပြုခြင်း၊ အသက်မွေးဝမ်းကျောင်း လုပ်ငန်းတစ်ခုကို တည်ဆောက်ခြင်း၊ ကလေးယူခြင်းတို့၏ မည်သည့်အဆင့်တစ်ဆင့်ကမျှ ငါ့ကိုယ်ပိုင် အစီအမံများနှင့် အတွက်အချက်များအတိုင်း ဖြစ်မလာခဲ့။ အားလုံးက ကံကြမ္မာအတိုင်းသာ ဖြစ်နေချေသည်” ဟု တွေးမိကြသည်။ ဤသည်မှာ မိမိကံကြမ္မာကို နားလည်ခြင်း ဖြစ်သည်။ ကံကြမ္မာကို ထပ်၍ မတိုက်ခိုက်ကြတော့ပေ။ အသက် ၅၀ အရွယ်တွင် မိမိ၏ကံကြမ္မာကို နားလည်လာခြင်းဟူသည်မှာ အမှန်တွင်တော့ ဘဝ၌ လိမ့်လည်းဆုတ်ယုတ်မှုပေါင်း များစွာကို ကြုံရပြီးနောက်တွင် လူများ အသက် ၅၀ အရွယ်သို့ ရောက်ပြီး ကံကြမ္မာနှင့် ငြိမ်းချမ်းရေးယူတတ်သွားကြခြင်းသာ ဖြစ်သည်။ လူများသည် သူတို့၏ ကံကြမ္မာကို နားလည်သွားသောအခါ ၎င်းကို မတိုက်ခိုက်တော့ဘဲ ရပ်လိုက်ကြ၏။ လူ့ဘဝဆိုသည်မှာ အဘယ်အရာ ဖြစ်သည်၊ လူသားမျိုးနွယ်အပေါ် ဘုရားသခင်၏ အချုပ်အခြာအာဏာဆိုသည်မှာ အဘယ်အရာ ဖြစ်သည်၊ လူတို့အနေဖြင့် အတိအကျ အဘယ်အရာအတွက် အသက်ရှင်နေထိုင်သင့်ပြီး မည်ကဲ့သို့ အသက်ရှင်နေထိုင်သင့်သည် ဆိုသည့်အရာများအတွက်မူ လူတို့သည် ၎င်းတို့ကို လုံးဝ နားလည်ကြသလော။ ဘာသာတရားမရှိသူများသည် ဤအရာများကို နားမလည်နိုင်ကြပေ။ အဘယ်ကြောင့်ဆိုသော် သူတို့သည် ဘုရားသခင်ကို မယုံကြည်သောကြောင့် ဖြစ်သည်။ ထို့ပြင် သူတို့ အလုပ်နိုင်ဆုံးသောအရာသည် သူတို့၏ ကံကြမ္မာကို လက်ခံရန်နှင့် ၎င်းကို ခုခံခြင်းသည် အသုံးမဝင်ကြောင်း နားလည်ရန်သာ ဖြစ်သည်။ ထို့နောက် သူတို့၏ သားသမီးမြေးမြစ်များက ကံကြမ္မာကို တိုက်ခိုက်နေခြင်းကို သူတို့ မြင်ပြီး “သဘာဝအတိုင်းသာ ဖြစ်ပါစေလေ။ မျိုးဆက်အသီးသီးတွင် သူ့ကိုယ်ပိုင်ကောင်းချီးများ ရှိသည်ပင်။ ထားလိုက်ပါလေ။ သူတို့ အသက် ၅၀ ရောက်လာသည့်အခါ ကံကြမ္မာကို တိုက်ခိုက်နေခြင်းကို ရပ်ပစ်လိုက်ကြလိမ့်မည်။ မျိုးဆက်တစ်ဆက်ပြီးတစ်ဆက် ဤအတိုင်းသာ ဖြစ်သည်။ သူတို့ အသက်ကြီးလာပြီး မတိုက်နိုင်တော့သည့်အချိန်အထိ ကံကြမ္မာကို သူတို့အားလုံး တိုက်ခိုက်ကြသည်ချည်းပင်။ သူတို့၏ ကံကြမ္မာကို သူတို့ လက်ခံပြီး များစွာပို၍ အလျှော့ပေးလာလိမ့်မည်။ အလွန်အမင်း ပမာမခန့်လုပ်ပြီး မောက်မာထောင်လွှားခြင်း ရှိတော့မည် မဟုတ်ဘဲ ပိုပြီး အခြေကျလာကြလိမ့်မည်” ဟု ပြောကြသည်။ ဤသည်မှာ ဘာသာတရားမရှိသူများ မြင်နိုင်သလောက် အစွမ်းကုန်သာ ဖြစ်သည်။ သို့သော် သူတို့သည် သမ္မာတရားကို နားလည်နိုင်သလော။ ကျိန်းသေ နားမလည်နိုင်ချေ။ အဘယ်ကြောင့်ဆိုသော် ဘုရားသခင်ကို သူတို့ မယုံကြည်ဘဲ ဘုရား၏ နှုတ်ကပတ်တော်များကို သူတို့ မဖတ်သောကြောင့် ဖြစ်သည်။ သူတို့သည် သမ္မာတရားကို မည်သို့နားလည်နိုင်ပါမည်နည်း။ အသက် ၅၀ အရွယ်တွင် မိမိကံကြမ္မာကို သိခြင်းသည် သမ္မာတရားကို နားလည်ခြင်း ဖြစ်သည်ဟု ဆိုလိုသလော။ “လူ၏ ကံကြမ္မာကို ကောင်းကင်ဘုံက ဆုံးဖြတ်သည်” ဟု လူတို့ ယုံကြည်ကြသည်။ ဤသည်က သူတို့သည် ကောင်းကင်ဘုံ၏ အလိုတော်ကို ကျိုးနွံနာခံသည်ဟု ဆိုလိုသလော။ (မဆိုလိုပါ။) ဤသည်ကို ယုံကြည်ရုံမျှဖြင့် အလုပ်မဖြစ်ပေ။ ဤအရာများကို သိခြင်းက ကံကြမ္မာကို တွန်းလှန်ရုန်းကန်မှု မပြုခြင်းသက်သက်သာ ဖြစ်၏။ သမ္မာတရားကို နားလည်ခြင်းကား မဟုတ်သေး။ လူတို့သည် သမ္မာတရားကို နားလည်လိုလျှင် ၎င်းတို့အနေဖြင့် ဘုရားသခင်၏ ရှေ့တော်မှောက်သို့ လာပြီး သူ၏ ကယ်တင်ခြင်းကို လက်ခံရမည်၊ သူ့နှုတ်ကပတ်တော်များ၏ တရားစီရင်ခြင်းကို လက်ခံရမည်၊ ပြီးလျှင် သူ့ထံမှလာသော သမ္မာတရားနှင့် အသက်တို့ဖြင့် ထောက်ပံ့ပေးခြင်းအား လက်ခံရမည်။ သို့မှသာလျှင် ၎င်းတို့သည် ဆန်းကြယ်နက်နဲမှုအားလုံးကို နားလည်မည်ဖြစ်သည်။ ထိုသို့မဟုတ်လျှင် လူတို့သည် အသက် ၇၀၊ ၈၀ သို့မဟုတ် တစ်ရာအထိ အသက်ရှင်ရလျှင်ပင် လူ့ဘဝက အဘယ်အရာ ဖြစ်သည်၊ လူတို့ အဘယ်ကြောင့် အသက်ရှင်နေထိုင်ကြပြီး အဘယ်ကြောင့် သေကြသည်တို့ကို သိကြလိမ့်ဦးမည် မဟုတ်ပေ။ လူတို့သည် ကမ္ဘာမြေကြီးပေါ်တွင် ခဏတာမျှသာ ခရီးနှင်၍ လူ့ဘဝက အဘယ်အရာ ဖြစ်သည်ကို သဘောမပေါက်ဘဲ ဆယ်စုနှစ်အချို့ကြာ အသက်ရှင်နေထိုင်ပြီးနောက် ဘဝကုန်ဆုံးသွားကြသည်။ သေသည့်အခါ သူတို့သည် စိတ်ကျေနပ်ခြင်းမရှိဘဲ ထိုထိုဤဤတို့ကို ဆက်၍ တနုံ့နုံ့တွေးနေကြကာ နောက်ဆုံးတွင် နောင်တကို ရင်ဝယ်ပိုက်ရင်း ဤကမ္ဘာမှ ထွက်သွားရပြီး ဘာမျှ မရလိုက်ကြပေ။ နောက်ဘဝတွင် သူတို့ တစ်ဖန် ပြန်လည်မွေးဖွားပြီး ဤကဲ့သို့ ဆက်၍ အသက်ရှင်နေထိုင်လျှင် ဝမ်းနည်းဖွယ် ကောင်းနေမည် မဟုတ်လော။ (ဟုတ်ပါသည်။) မျိုးဆက်အသီးသီးမှ လူများသည် တစ်ယောက်ပြီးတစ်ယောက် ဝမ်းနည်းကြေကွဲဖွယ်ကောင်းစွာ လာပြီး ပြန်ထွက်သွားကြသည်။ ရှင်ကျန်နေသူများက ထွက်ခွာသွားသူများကို လိုက်ပို့ကြသည်။ ပြီးနောက် သူတို့ကိုလည်း နောက်မျိုးဆက်က လိုက်ပို့ကြရပြန်သည်။ သူတို့သည် ဘာကိုမျှ နားမလည်ဘဲ ကြောင်တက်တက် နေထိုင်ရင်း ဤအတိုင်း စက်ဝိုင်းတစ်ခုလို သံသရာလည်ကာ ဆက်သွားနေကြသည်။ နောက်ဆုံးသော ကာလတွင် ဘုရားသခင်၏ အမှုတော်ကို လက်ခံပြီးသော သင်တို့အတွက်မူ မတူပေ။ နောက်ဆုံးသော ကာလတွင် လူသားမျိုးနွယ်ကို ကယ်တင်ရန် လူ့ဇာတိခံယူသော ဘုရားသခင်၏ ဤအဖိုးထိုက်၍ ရတောင့်ရခဲ ရှားပါးသော အခွင့်အရေးကို သင်တို့ အမိအရ ဖမ်းယူထားသည်။ ဘုရားသခင့် နှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရရှိနိုင်ကြပြီး ဘုရားသခင်ကိုယ်တော်တိုင်၏ သိုးထိန်းခြင်းနှင့် ဦးဆောင်ခြင်းကို ရရှိနိုင်ကြသည်။ ဆန်းကြယ်နက်နဲမှုများစွာနှင့် သမ္မာတရား အမြောက်အမြားကို သင်တို့ နားလည်ကြပြီး ဖန်ဆင်းခံသတ္တဝါများအဖြစ် မိမိတို့၏ တာဝန်ကို ဖြည့်ဆည်းနိုင်ကြသည်။ သင်တို့၏ ဖောက်ပြန်ပျက်စီးသော စိတ်သဘောထားများသည် သန့်စင်ခြင်းခံရနိုင်ပြီး ပြောင်းလဲ၍ ရနိုင်သည်။ အတိတ်က သန့်ရှင်းသူများ၏ မျိုးဆက်များထက် ပို၍ မြောက်မြားစွာ သင်တို့ ရရှိထားကြသည်။ ဤသည်မှာ မင်္ဂလာအရှိဆုံးသောအရာ ဖြစ်သည်မဟုတ်လော။ သင်တို့သည် အားလုံးထဲတွင် မင်္ဂလာအရှိဆုံးသောသူများ ဖြစ်ကြသည်။

ဘုရားသခင်၏ နှုတ်ကပတ်တော်များကို ဖတ်ပြီး ၎င်းတို့၏ တရားစီရင်ခြင်းနှင့် ပြစ်တင်ဆုံးမခြင်းကို နှစ်များစွာ တွေ့ကြုံပြီးနောက်တွင် လူသားမျိုးနွယ်ကို ဘုရားသခင် စီမံခန့်ခွဲခြင်း၏ ရည်ရွယ်ချက်နှင့် လူသားမျိုးနွယ်ကို ဘုရား စီမံခန့်ခွဲခြင်းနှင့် ကယ်တင်ခြင်းတို့၏ ဆန်းကြယ်နက်နဲမှုတို့ကို သင်တို့သည် တဖြည်းဖြည်း နားလည်လာပြီဖြစ်သည်။ ဘုရားသခင်၏ ရည်ရွယ်ချက်များကို နားလည်လာပြီး သူ၏ အချုပ်အခြာအာဏာကို သိလာပြီဖြစ်သည်။ ဘုရားသခင်ကို ကျိုးနွံနာခံရန် မိမိစိတ်နှလုံးထဲတွင် ဆန္ဒရှိနေပြီး ဘုရားကို ကျိုးနွံနာခံနိုင်စွမ်းလည်း ရှိနေသည်။ အသက်ရှင်နေထိုင်ရခြင်းက လုံခြုံပြီး ပြည့်စုံသည်ဟု ခံစားရသည်။ သင့်ကို ဘုရားသခင်က အသက်ရှင်နေထိုင်ခွင့် ပေး၍ သင်သည် ဘုရားသခင်အတွက် အသက်ရှင်နေထိုင်နိုင်ပြီး ဖန်ဆင်းခံတစ်ဦးအနေဖြင့် သင့်တာဝန်ကို ထမ်းဆောင်ရန် အသက်ရှင်နေထိုင်နိုင်သည်။ ဤသည်မှာ အဓိပ္ပာယ်ရှိသော ရှင်သန်နေထိုင်နည်း ဖြစ်သည်။ လူတို့သည် သမ္မာတရားကို လက်ခံခြင်း သို့မဟုတ် နားလည်ခြင်း မရှိဘဲ အသက်ရှင်နေထိုင်ပြီး ဇာတိပကတိအတွက်သက်သက်သာ အသက်ရှင်နေထိုင်ပါက ထိုသို့နေထိုင်ခြင်းတွင် တန်ဖိုး လုံးဝ မရှိပေ။ ယခု သင်တို့အားလုံးသည် သမ္မာတရားဆီသို့ ကြိုးပမ်းနေကြသည်၊ အသိတရားရှိရှိ၊ ဆင်ခြင်တုံတရား ရှိရှိဖြင့်လည်းကောင်း၊ လူသားပုံသဏ္ဌာန်ဖြင့်လည်းကောင်း ပို၍ပို၍ အသက်ရှင်နေထိုင်ကြသည်။ သမ္မာတရားကို ပို၍ ပို၍ သင်တို့ နားလည်လာသည်၊ ဘုရားသခင်ကို ကျိုးနွံနာခံရန် ပို၍ ပို၍ သိလာပြီး သင်တို့သည်လည်း ဖန်ဆင်းခံတစ်ဦးအနေဖြင့် မိမိ၏ တာဝန်ကို ထမ်းဆောင်နိုင်ကာ ဘုရားသခင်အတွက် သက်သေခံနိုင်သည်။ ဤကဲ့သို့ ရှင်သန်နေထိုင်ခြင်းသည် သင်တို့၏ စိတ်နှလုံးကို ငြိမ်းချမ်းခြင်းနှင့် ပျော်ရွှင်ခြင်းတို့ဖြင့် ပြည့်လာစေလိမ့်မည်၊ ထို့ပြင် ဤသည်မှာ အဓိပ္ပာယ်အရှိဆုံး ဘဝလည်းဖြစ်သည်။ လူသားမျိုးနွယ်တစ်ရပ်လုံး၏ အလယ်တွင် သင်တို့သာလျှင် ဤကောင်းချီးမင်္ဂလာမျိုးကို ရထားပြီးဖြစ်၏။ ဤကျယ်ပြောလှသော ကမ္ဘာကြီးထဲတွင်လည်းကောင်း၊ လူသားမျိုးနွယ်အားလုံးထဲတွင်လည်းကောင်း ဘုရားသခင်သည် သူ၏ တာဝန်ပေးစေခိုင်းချက်ကို သင်တို့ လက်ခံရရှိရန်၊ သင်တို့၏ တာဝန်ကို ထမ်းဆောင်ရန်နှင့် သူ့အတွက် အသုံးခံရန်အလို့ငှာ သင်တို့ကိုသာလျှင် ရွေးချယ်ခဲ့ပြီး ဤနောက်ဆုံးသောကာလ၌ အဆင်းနီသော နဂါးကြီး၏ နိုင်ငံထဲသို့ မွေးဖွားစေခဲ့သည်။ သင်တို့သည် ဘုရားသခင်က ထောက်ခံလျက် ကြည့်ပြီး သူရွေးချယ်ခဲ့သော သူများ ဖြစ်ကြသည်။ ဤအရာသည် မင်္ဂလာအရှိဆုံးသောအရာဖြစ်သည် မဟုတ်လော။ (ဟုတ်ပါသည်။) ဤသည်မှာ အင်မတန် မင်္ဂလာရှိလှသောအရာ ဖြစ်၏။ ဘုရားသခင်ကို ယုံကြည်ကြသော်လည်း မိမိတို့၏ တာဝန်ကို ထမ်းဆောင်ရန် အရာအားလုံးကို မစွန့်လွှတ်နိုင်သည့် လူများရှိကြသည်။ ဤသည်မှာ ဝမ်းနည်းဖွယ်ဖြစ်သည်။ သမ္မာတရားကို နားမလည်သော လူများလည်း ရှိကြ၏။ ထိုသူတို့အနေနှင့် သူတို့၏ တာဝန်ကို ထမ်းဆောင်ကြလျှင်ပင် ဘုရားသခင်အတွက် အလုပ်လုပ်ပေးနေသည်ဟုသာ ဆိုနိုင်သည်။ သူတို့သည် မိမိတို့၌ ရှိသော အင်အားကို ပေးကြသော်လည်း သူတို့၏ နှလုံးသားထဲတွင်မူ ဘုရားသခင်နှင့် အပေးအယူများ လုပ်ရန် ကြိုးပမ်းပြီး ကောင်းချီးမင်္ဂလာများ ရရန် မျှော်လင့်နေကြသည်။ တစ်နေ့ သမ္မာတရားကို နားလည်လာသောအချိန်တွင် သူတို့သည် စိတ်အေးတည်ငြိမ်နိုင်လာပြီး သူတို့၏ တာဝန်ကို လိုလိုလားလား ဖြည့်ဆည်းနိုင်လာလိမ့်မည်။ ယခုအခါ ဘုရားသခင်အတွက် သက်သေခံရန်နှင့် ဘုရားသခင်၏ နိုင်ငံတော် ဧဝံဂေလိကို ဖြန့်ချိရန် သင်တို့၏ အသက်တာနှင့် သင်တို့၏ နေ့ရက်တိုင်းကို အသက်ရှင်နေထိုင်နိုင်ခြင်းဖြစ်သည်၊ ဤနည်းအားဖြင့် အသက်ရှင်နေထိုင်ခြင်းသည် ဘုရားသခင်၏ အသိအမှတ်ပြုခြင်း ခံရလေသည်။ ရိုးရှင်းစွာ ပြောရလျှင် ဘုရားသခင်က သင်တို့အား ဤကဲ့သို့ အသက်ရှင်နေထိုင်ခွင့် ပေးထားခြင်း ဖြစ်ပြီး ဤအခွင့်အရေးကို သင်တို့အား ပေးထားသည်မှာ ဘုရားသခင်ပင်ဖြစ်သည်။ ဘုရားသခင်သည် သင့်အား အသက်ရှင်ရန်အပြင် သူ့အတွက် သင်၏ တာဝန်ကို ထမ်းဆောင်ရန်နှင့် အသုံးခံရန် အခွင့်အရေးကို ပေးခဲ့သည်မှာ အဓိပ္ပာယ်အရှိဆုံးအရာ ဖြစ်ပေသည်။ သင်တို့သည် ဤအခွင့်အရေးကို မြတ်နိုးတန်ဖိုးထားသင့်သည်၊ သင်တို့သည် ဂုဏ်ယူပြီး ဝင့်ကြွားသင့်ပေသည်။ သင်တို့သည် အလွန် ငယ်ရွယ်ကြ၍ ဘေးအန္တရာယ်ကြားတွင်လည်းကောင်း၊ ဤကဲ့သို့ ရန်လိုသော ပတ်ဝန်းကျင်များနှင့် အခြေအနေများကြားတွင်လည်းကောင်း မိမိတို့တာဝန်ကို ထမ်းဆောင်ရန်၊ ဘုရားနောက်ကို လိုက်လျှောက်ရန်နှင့် ဘုရားကို သက်သေခံရန်တို့မှာ ရှားပါးလိုက်သည့် အခွင့်အရေးပါတကား။ လူသားမျိုးနွယ်သည် သမ္မာတရားကို ရပြီး သန့်စင်ခြင်းခံရနိုင်စေရန်အလို့ငှာ လူသားမျိုးနွယ်ကို လုံးဝ ကယ်တင်ရန် နောက်ဆုံးသော ကာလတွင် ဘုရားသခင် လူဇာတိခံယူတော်မူကာ များစွာသော သမ္မာတရားကို ဖော်ပြတော်မူခြင်းသည် အရှားပါးဆုံးသော အခွင့်အရေး ဖြစ်သည်။ အချိန်ကား သိပ်မရှိဘဲ မျက်စိတစ်မှိတ်အတွင်းတွင် ကုန်သွားတတ်သည်။ သင်တို့သည် ဤအခွင့်အလမ်းကို အမိအရ ဆုပ်ကိုင်ပြီး ရသင့်သော သမ္မာတရားအားလုံးကို ရယူသင့်သည်။ ဤသည်မှာ အကြီးမြတ်ဆုံးသော ကောင်းချီးမင်္ဂလာဖြစ်ပြီး အတိတ်ခေတ်က သန့်ရှင်းသူအားလုံး၏ ကောင်းချီးများထက် ပို၍ ကြီးမြတ်သော ကောင်းချီးမင်္ဂလာတစ်ပါးဖြစ်သည်။

ကောက်နုတ်ချက် (၈၁)

ဘုရားသခင်နောက်သို့ လိုက်လျှောက်သည့် သူများသည် အနည်းဆုံးအနေဖြင့် မိမိတို့၌ ရှိသမျှအားလုံးကို စွန့်လွှတ်နိုင်စွမ်း ရှိရမည်။ သမ္မာကျမ်းစာထဲတွင် ဘုရားသခင် တစ်ချိန်က ပြောကြားခဲ့သည်မှာ “သင်တို့တွင် အကြင်သူသည် မိမိ၌ရှိသမျှကို မစွန့်ဘဲနေ၏။ ထိုသူသည် ငါ့တပည့်မဖြစ်နိုင် ရာ။” (ရှင်လုကာခရစ်ဝင် ၁၄:၃၃) ဟူ၍ ဖြစ်သည်။ မိမိ၌ ရှိသမျှအားလုံးကို စွန့်လွှတ်ခြင်း ဟူသည်မှာ အဘယ်အရာကို ဆိုလိုသနည်း။ မိမိ၏ မိသားစုကို စွန့်လွှတ်ခြင်း၊ မိမိ၏ အလုပ်အကိုင်ကို စွန့်လွှတ်ခြင်း၊ မိမိ၏ လောကီသံယောဇဉ်များအားလုံး စွန့်လွှတ်ခြင်းတို့ကို ဆိုလိုသည်။ ဤသည်မှာ လုပ်ဆောင်ရလွယ်သည့် အရာတစ်ခုဖြစ်သလော။ ယင်းမှာ အလွန် ခက်ခဲ၏။ ထိုသို့လုပ်ဆောင်ရန် စိတ်ဆန္ဒမရှိပါက ဖြစ်မြောက်အောင် လုံးဝ လုပ်ဆောင်၍ မရနိုင်ပေ။ အကြင်သူသည် စွန့်လွှတ်ဖို့ စိတ်ဆန္ဒရှိသည့်အခါတွင် ဆင်းရဲဒုက္ခကို ခါးစည်းခံဖို့ စိတ်ဆန္ဒကို အလိုအလျောက် ပိုင်ဆိုင်လေသည်။ အကြင်သူသည် ဆင်းရဲဒုက္ခကို ခါးစည်းမခံနိုင်လျှင် စွန့်လွှတ်ရန် ဆန္ဒရှိကောင်း ရှိနေနိုင်သော်ငြားလည်း မည်သည့်အရာကိုမျှ စွန့်လွှတ်နိုင်လိမ့်မည် မဟုတ်။ မိမိတို့၏ မိသားစုကို စွန့်လွှတ်ကာ မိမိတို့ ချစ်ခင်ရသူများနှင့် ခပ်ကင်းကင်းနေရသဖြင့် မိမိတို့၏ တာဝန်များကို ခဏတာ ထမ်းဆောင်ပြီးနောက် အိမ်ကို လွမ်းလာသည့်သူအချို့ ရှိ၏။ ၎င်းတို့ အမှန်တကယ်ကို မခံစားနိုင်ပါက တစ်ချက်မျှကြည့်ရန် အိမ်သို့ တိတ်တဆိတ် ပြန်ပြေးသွားပြီးနောက် မိမိတို့၏ တာဝန်များကို ထမ်းဆောင်ဖို့ ပြန်လာကောင်း ပြန်လာနိုင်သည်။ မိမိတို့၏ တာဝန်များကို ထမ်းဆောင်ဖို့ အိမ်မှ ထွက်လာခဲ့ကြသောသူအချို့သည် နှစ်သစ်ကူးနှင့် အခြားသော အခါကြီးရက်ကြီးများတွင် မိမိတို့ ချစ်ခင်ရသူများကို မလွမ်းဘဲ မနေနိုင်ကြ၍ ညအခါ အခြားသော လူတိုင်း အိပ်စက်နေချိန်တွင် တိတ်တဆိတ် ငိုကြွေးကြသည်။ ငိုကြွေး၍ ပြီးသွားသည့်အခါတွင် ၎င်းတို့သည် ဘုရားသခင်ထံ ဆုတောင်းကြကာ များစွာ စိတ်သက်သာရာရပြီးနောက် မိမိတို့၏ တာဝန်များကို ဆက်လက်ထမ်းဆောင်ကြလေသည်။ ဤလူများသည် မိမိတို့၏ မိသားစုကို စွန့်လွှတ်နိုင်စွမ်း ရှိသော်ငြားလည်း ကြီးမားသော စိတ်ဆင်းရဲမှုကို ခါးစည်းခံနိုင်စွမ်းကား မရှိကြ။ ၎င်းတို့သည် လူ့ဇာတိနှင့်သက်ဆိုင်သော ဤဆွေမျိုးသားချင်းများအတွက် မိမိတို့၏ ခံစားချက်များကို ဖယ်ရှားနိုင်စွမ်းပင် မရှိကြပါက မိမိတို့ကိုယ်ကို ဘုရားသခင်အတွက် မည်သို့များ အမှန်တကယ် အသုံးခံနိုင်စွမ်း ရှိကြမည်နည်း။ လူအချို့သည် မိမိတို့၏ အလုပ်အကိုင်များနှင့် မိမိတို့၏ မိသားစုကို စွန့်လွှတ်ကာ မိမိတို့၌ ရှိသမျှအားလုံးကို စွန့်လွှတ်နိုင်ပြီး ဘုရားသခင်နောက်သို့ လိုက်လျှောက်နိုင်ကြသည်။ သို့သော် ဤသို့လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်နည်း။ အချို့သော လူများသည် ကျေးဇူးတော်နှင့် ကောင်းချီးမင်္ဂလာများ ရရှိဖို့ ကြိုးစားနေကြခြင်း ဖြစ်သည်။ အချို့မှာမူ ပေါလုကဲ့သို့ပင် သရဖူနှင့် ဆုလာဘ်နောက်ကို လိုက်နေကြခြင်းသာ ဖြစ်သည်။ လူအနည်းငယ်ကသာ သမ္မာတရားနှင့် အသက်ကို ရရှိဖို့နှင့် ကယ်တင်ခြင်းကို ရဖို့ မိမိတို့၌ ရှိသမျှအားလုံးကို စွန့်လွှတ်ကြသည်။ သို့ဖြစ်၍ အဆိုပါ လိုက်စားမှုများထဲမှ အဘယ်အရာသည် ဘုရားရည်ရွယ်ချက်များနှင့် ကိုက်ညီသနည်း။ သမ္မာတရားကိုလည်းကောင်း၊ အသက်ရရှိရေးကိုလည်းကောင်း လိုက်စားခြင်း ဖြစ်သည်မှာ ပြောဖို့ပင်မလို။ ဤသည်မှာ ဘုရားရည်ရွယ်ချက်များနှင့် လုံးလုံးလျားလျား ကိုက်ညီပြီး ဘုရားသခင်ကို ယုံကြည်ခြင်း၏ အရေးအကြီးဆုံးသော ကဏ္ဍဖြစ်၏။ လောကီအရာများကို သို့မဟုတ် စည်းစိမ်ဥစ္စာကို လက်မလွှတ်နိုင်လျှင် အကြင်သူသည် သမ္မာတရားကို ရရှိနိုင်သလော။ ဧကန်မုချ မရရှိနိုင်။ မိမိတို့၌ ရှိသမျှအားလုံးကို စွန့်လွှတ်ပြီး မိမိတို့၏ တာဝန်များကို တာဝန်ယူဆောင်ရွက်ခဲ့သည့် လူအချို့ရှိသော်လည်း ၎င်းတို့သည် သမ္မာတရားကို မလိုက်စားဘဲ မိမိတို့၏ တာဝန်များကို ထမ်းဆောင်ရာတွင် အစဉ်သဖြင့် ဝတ်ကျေတမ်းကျေ လုပ်ဆောင်ကြသည်။ နှစ်အတန်ငယ်ကြာအောင် ဤကဲ့သို့ ပြီးပြီးရော နေလာခဲ့ပြီးနောက်တွင် ၎င်းတို့သည် အတွေ့အကြုံဆိုင်ရာ သက်သေခံချက်တစ်ခုမျှ မရှိသည့်အပြင် မည်သည့်အရာမျှလည်း လုံးဝကို မရရှိခဲ့။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကိုသာ လိုက်စားသည့်သူများနှင့် အန္တိခရစ်တို့၏ လမ်းကြောင်းကို လျှောက်သောသူများသည် သမ္မာတရားကို ရရှိခြင်းငှာ သာ၍ပင် မစွမ်းဆောင်နိုင်ပေ။ ဘုရားသခင်ကို ယုံကြည်ရာတွင် မိမိတို့၏ အားလပ်ချိန်၌ မိမိတို့၏ တာဝန် အနည်းငယ်ကို ထမ်းဆောင်ခြင်းသာ ပါဝင်သည့် လူများစွာ ရှိသည်။ ထိုသို့သော လူများအတွက် သမ္မာတရားကို ရရှိဖို့ လွယ်ကူမည်လော။ ငါမြင်ရသလောက်မှာမူ လွယ်ကူမည်မဟုတ်။ သမ္မာတရားကို ရရှိရေးသည် ရိုးရှင်းသည့် ကိစ္စရပ် မဟုတ်ချေ။ အကြင်သူသည် ဆင်းရဲဒုက္ခများစွာကို ခါးစည်းခံပြီး ကြီးစွာသော အဖိုးအခကို ပေးရပေမည်။ အထူးသဖြင့် တရားစီရင်ခြင်းနှင့် ပြစ်တင်ဆုံးမခြင်း၊ စမ်းသပ်ခြင်းနှင့် စစ်ဆေးခြင်းနှင့် ပြုပြင်ခံရခြင်းတို့ကို ကြုံတွေ့ရမည်ဖြစ်သည်။ အဆိုပါ ဆင်းရဲဒုက္ခအားလုံးကို ခါးစည်းခံရမည်။ ကြီးစွာသော စိတ်ဆင်းရဲခြင်းကို ခါးစည်းမခံဘဲ သမ္မာတရားကို မရရှိနိုင်။ ဤအချိန်ကာလအတွင်းတွင် အကြင်သူသည် အကြိမ်ရေမည်မျှ ဘုရားသခင်ကို ဆုတောင်းပြီး သမ္မာတရားကို ရှာဖွေရမည်နည်း။ ဘုရားသခင်ထံ နောင်တမျက်ရည် မည်မျှကျပြရမည်နည်း။ အကြင်သူသည် ဉာဏ်အလင်းပေးခြင်းနှင့် အလင်းပြခြင်း မခံရမီ ဘုရားနှုတ်ကပတ်တော်မည်မျှ ဖတ်ရှုရမည်နည်း။ စာတန်ကို အနိုင်မရနိုင်မီ ဝိညာဉ်ရေးရာ တိုက်ပွဲမည်မျှ ကြုံတွေ့ရမည်နည်း။ ပြီးလျှင် အဆိုပါအရာများကို တွေ့ကြုံရသည့် ဖြစ်စဉ်သည် အချိန်မည်မျှကြာသနည်း။ နောက်ဆုံးတွင် သမ္မာတရားကို ရရှိပြီး ဘုရားသခင်၏ နှစ်သက်လက်ခံမှုကို ကြိုးပမ်းရရှိနိုင်သည်အထိ နှစ်ပေါင်းမည်မျှကြာသနည်း။ ပေတရု၏ အတွေ့အကြုံကို ကြည့်လော့။ ကြည့်လျှင် သင်တို့သိလိမ့်မည်။ လူကို ဘုရားသခင်၏ ကယ်တင်ခြင်းနှင့် စုံလင်စေခြင်းသည် လူတို့စိတ်ကူးသကဲ့သို့ ရိုးရှင်းသလော။ မိမိ၌ ရှိသမျှအားလုံးကို စွန့်လွှတ်ခြင်းသည် ရိုးရှင်းသော ကိစ္စတစ်ရပ် မဟုတ်။ မိမိ၌ ရှိသမျှအားလုံးကို စွန့်လွှတ်ခြင်းဟူသည်မှာ အမှန်တကယ်တွင် အဘယ်အရာကို ဆိုလိုသနည်း။ “မိမိ၌ ရှိသမျှအားလုံး” တွင် အပြင်ပန်းအရာများထက်မက ပါဝင်သည်။ မိသားစု၊ ချစ်ခင်ရသောသူများ၊ မိတ်ဆွေများထက်မက ပါဝင်သည်။ မိမိ၏ အလုပ်အကိုင်၊ လစာ၊ စည်းစိမ်ဥစ္စာ၊ ရှေ့ရေးတို့ထက်မက ပါဝင်သည်။ အဆိုပါအရာများသာမက အသိပညာ၊ သင်ယူလေ့လာခြင်း၊ အမှုကိစ္စများအပေါ် မိမိ၏ သဘောထားပုံ၊ အသက်ရှင်နေထိုင်ခြင်း စည်းမျဉ်းများ၊ မိမိ၏ ဇာတိပကတိဆိုင်ရာ နှစ်သက်လိုလားမှုများအပြင် ကျော်ကြားမှု၊ အကျိုးအမြတ်နှင့် အဆင့်အတန်းတို့ကဲ့သို့ မိမိလိုက်စားပြီး ရည်သန်မျှော်မှန်းသော အရာများဖြစ်သည့် စိတ်နှင့်ရော ဝိညာဉ်တို့နှင့်ပါ သက်ဆိုင်သော အရာများ ပါဝင်သည်။ မိမိ၌ ရှိသမျှအရာအားလုံးကို စွန့်လွှတ်ခြင်းတွင် အဓိကအားဖြင့် အဆိုပါအရာများ ပါဝင်၏။ ယင်းတို့အားလုံးသည် မိမိ၌ ရှိသမျှအရာအားလုံးကို စွန့်လွှတ်ခြင်းဟူသည့်အရာတွင် ပါဝင်သည်။ အပြင်ပန်းအရာများကို တစ်ချက်တည်းနှင့် စွန့်လွှတ်ရန် လွယ်ကူ၏။ သို့ရာတွင် မိမိတို့၏ စိတ်နှလုံးထဲ၌ လူတို့နှစ်သက်သည့်၊ လိုက်စားသည့်၊ ထိန်းသိမ်းထားသည့် အရာများကသာ ၎င်းတို့အတွက် အရေးအကြီးဆုံးနှင့် တန်ဖိုးအရှိဆုံးသော အရာများဖြစ်သည်။ ယင်းတို့သည် လူတစ်ဦးတွင် ရှိသမျှအရာအားလုံးကို ကိုယ်စားပြုပြီး ယင်းတို့သည်ပင်လျှင် စွန့်လွှတ်ရန် အခက်ခဲဆုံးသော အရာများဖြစ်၏။ လက်ရှိအချိန်တွင် လူအများစု မစွန့်လွှတ်နိုင်ရသည့် အဓိကအကြောင်းရင်းမှာ အဆိုပါအရာများသည် ၎င်းတို့ အထူးတလည် အမြတ်တနိုး တန်ဖိုးအထားရဆုံးသော အရာများဖြစ်သည်နှင့်အညီ ယင်းတို့ကို လက်မလွှတ်နိုင်၍ ဖြစ်သည်။ ဥပမာအားဖြင့် ကျော်ကြားမှု၊ အကျိုးအမြတ်နှင့် အဆင့်အတန်း သို့မဟုတ် ထင်ပေါ်ကျော်ကြားမှုနှင့် ငွေကြေးစည်းစိမ်၊ မိမိမြတ်နိုးသော အသက်မွေးမှု သို့မဟုတ် တန်ဖိုးအထားဆုံးသော အရာများဖြစ်သည့် အဆိုပါအရာများသည် လူတစ်ဦးတွင် ရှိသမျှအရာအားလုံး ဖြစ်ပြီး စွန့်လွှတ်ရန် အခက်ခဲဆုံးသော အရာများဖြစ်သည်။ ဘုရားသခင်ကို ယုံကြည်လာသည့် ဘဏ်မန်နေဂျာတစ်ဦး ရှိသည်။ ဘုရားနှုတ်ကပတ်တော်များသည် အကယ်စင်စစ် သမ္မာတရားဖြစ်သည်ကို သူမြင်တွေ့ခဲ့ပြီး ဘုရားသခင် လုပ်ဆောင်သမျှ အရာအားလုံးသည် လူတို့ကို ကယ်တင်ရေးအမှု ဖြစ်ကြောင်းကိုလည်း မြင်တွေ့ခဲ့သည်။ သို့သော် သူ၌ ရှိသမျှအားလုံးကို စွန့်လွှတ်ပြီး ဘုရားသခင်နောက်သို့ လိုက်ရန် သူဆုံးဖြတ်သည့်အခါတွင်မူ ဘဏ်ရှိ သူ၏ ရာထူးနှင့်ပတ်သက်ပြီး အခက်ကြုံရလေတော့သည်။ “ဘဏ်တွင် ငါ့ရာထူးသည် တန်ဖိုးရှိသည့်အရာ ဖြစ်သည်။ လစာကောင်းပြီး ဩဇာရှိသည်” ဟု ဤတစ်ခဏ၌ သူတွေး၏။ နောက်တစ်ခဏ၌မူ “ဘုရားသခင်ကို ယုံကြည်ခြင်းအားဖြင့် သမ္မာတရားနှင့် ထာဝရအသက်ကို ငါရရှိနိုင်သည်။ ယင်းမှာ အရေးကြီးသည့်အရာ ဖြစ်သည်” ဟု သူတွေးပြန်သည်။ သူ့စိတ်နှလုံးထဲတွင် မပြတ် ရုန်းကန်လွန်ဆွဲနေ၏။ ဤတစ်ခဏတွင် သူသည် ဘဏ်မန်နေဂျာ ဖြစ်လိုသော်လည်း နောက်တစ်ခဏတွင်မူ ဘုရားသခင်ကို ယုံကြည်လိုသည်။ ဤတစ်ခဏတွင် သူသည် ငွေကြေးကို အမိအရ ယူလိုပြီး နောက်တစ်ခဏတွင်မူ သမ္မာတရားကို ရရှိလိုသည်။ ဤတစ်ခဏတွင် သူသည် မိမိ၏ အဆင့်အတန်းကို လက်မလွှတ်နိုင်ဘဲ ဖြစ်နေပြီး နောက်တစ်ခဏတွင်မူ သူသည် ထာဝရအသက်ကို ရရှိလိုသည်။ သူ၏စိတ်နှလုံးက ချီတုံချတုံ ဖြစ်နေ၏။ ဘဏ်မန်နေဂျာဟူသည့် သူ၏ အဆင့်အတန်းသည် သူ့အတွက် အလွန်တန်ဖိုးရှိနေပြီး ယင်းကို သူလက်မလွှတ်နိုင် ဖြစ်နေသည်။ မရေတွက်နိုင်သော လပေါင်းများစွာကြာအောင် သူ၏ စိတ်နှလုံးထဲတွင် ဤတိုက်ပွဲကို ဆင်နွှဲနေပြီး နောက်ဆုံးတွင်မှ ဝန်လေးစွာဖြင့် သူလက်လွှတ်လိုက်ခြင်း ဖြစ်ကောင်းဖြစ်မည်။ သူ၌ ရှိသမျှအားလုံးကို စွန့်လွှတ်ဖို့ သူ့အတွက် ခက်ခဲလိုက်လေခြင်း။ ဘဏ်မန်နေဂျာဟူသည့် သူ၏ရာထူးသည် မီးခိုးငွေ့တစ်စလို ပျောက်ကွယ်သွားနိုင်သည့် တဒင်္ဂသာခံသောအရာ ဖြစ်ကြောင်းကို သူသိသော်ငြားလည်း သူ့အတွက်မှာမူ လက်လွှတ်ဖို့ရာ မလွယ်ကူဆဲပင် ဖြစ်နေခဲ့သည်။ အချို့သော လူများသည် ဆရာဝန်များ သို့မဟုတ် ရှေ့နေများ သို့မဟုတ် ရာထူးကြီး အလုပ်အမှုဆောင်အရာရှိများဖြစ်ပြီး ၎င်းတို့၏ လုပ်အားခနှင့် လစာသည် များပြား၏။ အဆိုပါအရာများကို လက်လွှတ်ဖို့ရန်မှာ မလွယ်ကူ။ လက်လွှတ်ဖို့ ၎င်းတို့၏ စိတ်ထဲတွင် လပေါင်းမည်မျှကြာအောင် ရုန်းကန်လွန်ဆွဲရမည်ကို မည်သူမျှမသိ။ နှစ်အတန်ကြာ ရုန်းကန်တွန်းလှန်ပြီးမှ ထိုအရာများကို လက်လွှတ်ပြီး ထိုအချိန်၌ ဘုရားအမှုတော်က ပြီးဆုံးနေပြီဖြစ်လျှင် ယင်းသည် အဓိပ္ပာယ်တစ်စုံတစ်ရာရှိလိမ့်မည်လော။ ထိုအချိန်တွင် အကြင်သူသည် ငိုကြွေးမြည်တမ်းကာ အံသွားခဲကြိတ်ရင်း ဘေးဒုက္ခများထဲသို့သာ ကျရောက်သွားနိုင်သည်။ ဘုရားသခင်နောက်ကို လိုက်လျှောက်ရန်နှင့် သင်၏တာဝန်ကို ထမ်းဆောင်ရန်၊ ပြီးလျှင် သမ္မာတရားကို လိုက်စားရန်နှင့် အသက်ကို ရရှိရန် သင့်အတွက် အရေးအကြီးဆုံးဖြစ်သော အရာမှန်သမျှကို သင်စွန့်လွှတ်နိုင်မှသာလျှင် ဘုရားသခင်၏ နိုင်ငံတော်ထဲသို့ သင်ဝင်ရောက်နိုင်လိမ့်မည်။ ဘုရားသခင်၏ နိုင်ငံတော်ထဲသို့ ဝင်ရောက်ခြင်းဟူသည်မှာ အဘယ်အရာကို ဆိုလိုသနည်း။ ယင်းက သင်သည် မိမိ၌ ရှိသမျှအားလုံးကို စွန့်လွှတ်ပြီး ဘုရားသခင်နောက်သို့ လိုက်လျှောက်နိုင်ကြောင်း၊ သူ၏နှုတ်ကပတ်တော်များကို အလေးထားနိုင်ကြောင်း၊ အရာရာတွင် သူ့ကို ကျိုးနွံနာခံလျက် သူ၏ စီစဉ်မှုများကို ကျိုးနွံနာခံနိုင်ကြောင်း ဆိုလို၏။ ယင်းမှာ သူသည် သင်၏ အရှင်သခင်နှင့် သင်၏ ဘုရားသခင် ဖြစ်လာပြီးဖြစ်ကြောင်းကို ဆိုလိုသည်။ ဘုရားသခင်အတွက် ယင်းက သင်သည် သူ၏နိုင်ငံတော်ထဲသို့ ဝင်ရောက်ပြီးဖြစ်ကာ သင့်အပေါ် မည်သည့်ဘေးဒုက္ခကျရောက်ပါစေ သူ၏ ကွယ်ကာမှုကို သင်ရလိမ့်မည် ဖြစ်ပြီး ရှင်သန်ကျန်ရစ်နိုင်လိမ့်မည် ဖြစ်သည့်အပြင် သင်သည် သူ့နိုင်ငံသားများထဲမှ တစ်ယောက် ဖြစ်လိမ့်မည်ဟူသည့် သဘောဖြစ်လေသည်။ သင့်အား သူ၏ နောက်လိုက်တစ်ဦးအဖြစ် ဘုရားသခင်က အသိအမှတ်ပြုလိမ့်မည် သို့မဟုတ် သင့်ကို စုံလင်အောင် ပြုပေးမည်ဟူသည့် သူ၏ကတိတော်ကို သူပေးလိမ့်မည်။ သို့ရာတွင် သင်၏ ပထမဆုံးခြေလှမ်းအနေဖြင့် သင်သည် ခရစ်တော်နောက်ကို လိုက်လျှောက်ရမည်။ ထိုနည်းအားဖြင့်သာ နိုင်ငံတော်၏ လေ့ကျင့်ပေးခြင်းတွင် သင်သည် ပါဝင်လုပ်ဆောင်ဖို့ ကဏ္ဍတစ်ခု ရှိလိမ့်မည်။ ခရစ်တော်နောက်ကို သင်မလိုက်လျှောက်ဘဲ ဘုရားနိုင်ငံတော်၏ ပြင်ပတွင် ရှိနေလျှင် ဘုရားသခင်သည် သင့်ကို အသိအမှတ်ပြုလိမ့်မည် မဟုတ်။ ပြီးလျှင် သင့်အား ဘုရားသခင် အသိအမှတ်မပြုလျှင် သင့်အနေဖြင့် ကယ်တင်ခြင်းခံရလိုပြီး ဘုရားသခင်၏ ကတိတော်နှင့် သူ၏ စုံလင်အောင် ပြုပေးခြင်းတို့ကို ရရှိလိုလျှင်ပင် အဆိုပါအရာများကို သင်ရရှိနိုင်မည်လော။ ရရှိမည် မဟုတ်။ ဘုရားသခင်၏ လက်ခံမှုကို ရရှိလိုလျှင် သူ၏နိုင်ငံတော်ကို ဝင်ရောက်ဖို့ သင်သည် ဦးစွာ အရည်အချင်းပြည့်မီရမည် ဖြစ်သည်။ သမ္မာတရားကို လိုက်စားရန် သင်၌ ရှိသမျှအားလုံးကို စွန့်လွှတ်နိုင်လျှင်၊ သင်၏တာဝန်ကို ထမ်းဆောင်ခြင်းတွင် သမ္မာတရားကို သင်ရှာဖွေနိုင်လျှင်၊ သင်သည် စည်းမျဉ်းများအတိုင်း ဆောင်ရွက်နိုင်လျှင်၊ ထို့အပြင် သင်သည် စစ်မှန်သော အတွေ့အကြုံဆိုင်ရာ သက်သေခံချက်ရှိလျှင် သင်သည် ဘုရားသခင်၏ နိုင်ငံတော်ထဲသို့ ဝင်ရောက်ရန်နှင့် သူ၏ ကတိတော်ကို လက်ခံရရှိရန် အရည်အချင်းပြည့်မီ၏။ ဘုရားသခင်နောက်ကို လိုက်လျှောက်ရေးအတွက် သင်၌ ရှိသမျှအားလုံးကို မစွန့်လွှတ်နိုင်လျှင် သင်သည် သူ၏နိုင်ငံတော်ကို ဝင်ရောက်ဖို့ အရည်အချင်းပင် မပြည့်မီဘဲ သူ၏ ကောင်းချီးမင်္ဂလာများနှင့် သူ၏ကတိတော်တို့ကို တောင်းခံခွင့် လုံးဝ မရှိ။ ယခုအခါတွင် မိမိတို့၌ ရှိသမျှအားလုံးကို စွန့်လွှတ်ပြီးဖြစ်ကာ ဘုရားအိမ်တော်တွင် တာဝန်များကို ထမ်းဆောင်နေကြသော လူအများအပြား ရှိကြ၏။ သို့တိုင်အောင် ၎င်းတို့သည် သမ္မာတရားကို သေချာပေါက် ရရှိနိုင်မည်ကား မဟုတ်။ သမ္မာတရားကို မရရှိနိုင်မီ သမ္မာတရားကို ချစ်မြတ်နိုးနိုင်ပြီး လက်ခံနိုင်ရမည်။ သမ္မာတရားကို မလိုက်စားလျှင် သမ္မာတရားကို မရရှိနိုင်ချေ။ မိမိတို့၏ အားလပ်ချိန်တွင် မိမိတို့၏တာဝန် ထမ်းဆောင်သူများကိုမူ ထုတ်ဖော်ပြောဆိုရန်ပင် မလိုအပ်။ ဘုရားအမှုနှင့်ပတ်သက်သော ၎င်းတို့၏ အတွေ့အကြုံသည် အလွန်နည်းပါးသဖြင့် ၎င်းတို့အတွက် သမ္မာတရားရရှိဖို့က ပို၍ ခက်ခဲလိမ့်မည်။ လူတစ်ဦးသည် မိမိ၏ တာဝန်ကို မထမ်းဆောင်ပါက သို့မဟုတ် သမ္မာတရားကို မလိုက်စားပါက ဘုရားသခင်၏ ကယ်တင်ခြင်းနှင့် စုံလင်အောင် ပြုပေးခြင်းတို့ကို ရရှိဖို့ အံ့ဩဖွယ်ကောင်းသော အခွင့်အရေးနှင့် လွဲချော်လိမ့်မည်။ လူအချို့သည် ဘုရားသခင်ကို ယုံကြည်ကြောင်း အခိုင်အမာဆိုကြသော်လည်း မိမိတို့၏ တာဝန်များကိုမူ မထမ်းဆောင်ကြဘဲ လောကီအရာများကို လိုက်စားကြသည်။ ဤသည်မှာ မိမိတို့၌ ရှိသမျှအားလုံးကို စွန့်လွှတ်ခြင်းလော။ အကြင်သူသည် ဘုရားသခင်ကို ဤနည်းအားဖြင့် ယုံကြည်လျှင် ဘုရားနောက် အဆုံးတိုင် လိုက်လျှောက်နိုင်မည်လော။ သခင်ယေရှု၏ တပည့်တော်များကို ကြည့်လော။ ၎င်းတို့ထဲတွင် တံငါသည်များ၊ တောင်သူလယ်သမားများအပြင် အခွန်ကောက်ခံသူတစ်ဦး ပါသည်။ သခင်ယေရှုက ၎င်းတို့အား ခေါ်ပြီး “ငါ့နောက်သို့ လိုက်လော့” ဟု ဆိုသောအခါ ၎င်းတို့သည် မိမိတို့၏ အလုပ်များကို ချထားခဲ့ပြီး သခင့်နောက်သို့ လိုက်ကြသည်။ ၎င်းတို့သည် မိမိတို့၏ အလုပ်အကိုင်ကိစ္စကို စဉ်းစားခြင်း မရှိသကဲ့သို့ နောက်ပိုင်းတွင် ကမ္ဘာလောကထဲ ရှင်သန်ရပ်တည်ရေး လမ်းကြောင်း ရှိမည် မရှိမည်ကိုလည်း မစဉ်းစားကြဘဲ သခင်ယေရှုနောက်သို့ မဆိုင်းမတွ လိုက်ခဲ့ကြသည်။ ပေတရုသည် သူ့ကိုယ်သူ စိတ်ရောကိုယ်ပါ ဆက်ကပ်ခဲ့ပြီး သခင်ယေရှု၏ တာဝန်ပေးစေခိုင်းချက်ကို အဆုံးတိုင် ဖြည့်ဆည်းကာ သူ၏ တာဝန်ကို ထိန်းသိမ်းခဲ့သည်။ သူ၏ တစ်ဘဝလုံးတွင် သူသည် ဘုရားသခင်အား ချစ်ခြင်းကို လိုက်စားခဲ့ပြီး အဆုံး၌ ဘုရားသခင်၏ စုံလင်အောင် ပြုပေးခြင်းကို ခံခဲ့ရသည်။ ယခုအခါတွင် မိမိတို့၌ ရှိသမျှအားလုံးကိုပင် မစွန့်လွှတ်နိုင်သည့်တိုင် နိုင်ငံတော်ထဲ ဝင်ရောက်ဖို့ ဆန္ဒရှိကြသည့် လူအချို့ ရှိသည်။ ၎င်းတို့သည် အိပ်မက်မက်နေခြင်း မဟုတ်လော။

ဘုရားသခင်ကို ယုံကြည်ဖို့ရာ စိတ်အားထက်သန်ခြင်း ရှိရုံဖြင့် မလုံ‌လောက်ချေ။ သူ၏ ရည်ရွယ်ချက်များ၊ လူများကို စုံလင်အောင် သူပြုပေးသည့် နည်းလမ်း၊ မည်သည့်လူများကို စုံလင်အောင် သူပြုပေးသည်၊ ပြီးလျှင် လူများကို စုံလင်အောင် ဘုရားသခင် ပြုပေးခြင်းအပေါ် ထားရှိသင့်သည့် သဘောထားနှင့် အမြင်တို့ကို သင်နားလည်ရမည်။ ထို့ပြင် ဘုရားသခင်၏ နောက်လိုက်တစ်ဦးအနေဖြင့် ဘုရားသခင်၏ လမ်းခရီးကို လိုက်လျှောက်ခြင်းသည် မည်မျှအရေးကြီးသည်ကို သိရမည်။ ဤအရာက သမ္မာတရားကို လူတစ်ဦးရရှိနိုင်ခြင်း ရှိမရှိဟူသည့် ကိစ္စနှင့် သက်ဆိုင်သည်။ ဘုရားသခင်၏ လမ်းခရီးကို လိုက်လျှောက်ခြင်းဟူသည်မှာ သမ္မာတရားအား လက်တွေ့လုပ်ဆောင်ခြင်းကို ဆိုလိုသည်။ သမ္မာတရားကို လက်တွေ့လုပ်ဆောင်မှသာ အကြင်သူသည် ဘုရားသခင်ကို အမှန်တကယ် ကျိုးနွံနာခံခြင်း ဖြစ်သောကြောင့် သမ္မာတရားကို လိုက်စားခြင်းသည် သမ္မာတရားကို ရရှိဖို့အတွက် ပဓာနကျလေသည်။ လူတစ်ဦးသည် သမ္မာတရားကို နားမလည်ပါက သို့မဟုတ် သမ္မာတရားအား မည်သို့လက်တွေ့လုပ်ဆောင်ရမည်ကို မသိပါက သမ္မာတရားကို ရရှိဖို့ ဖြစ်နိုင်မည် မဟုတ်။ ထိုအကြောင်းကြောင့် ဘုရားသခင်ကို ယုံကြည်ခြင်းတွင် အရေးအကြီးဆုံးအပိုင်းမှာ သမ္မာတရားကို လက်တွေ့လုပ်ဆောင်ခြင်းဖြစ်သည်။ သမ္မာတရားကို လက်တွေ့လုပ်ဆောင်သည့်သူများသာလျှင် ဘုရားသခင်ကို ကျိုးနွံနာခံခြင်းအား စွမ်းဆောင်ရရှိနိုင်သည်။ ၎င်းတို့သာလျှင် သမ္မာတရားကို အပြည့်အဝ နားလည်နိုင်ပြီး သမ္မာတရားကို အပြည့်အဝ နားလည်နိုင်သည့်သူများသာလျှင် ဘုရားသခင်ကို သိကျွမ်းကြ၏။ သမ္မာတရားကို လက်တွေ့လုပ်ဆောင်ခြင်းအားဖြင့် ဤအရာများအားလုံးကို စွမ်းဆောင်ရရှိလေသည်။ ဘုရားသခင်ကို လူဦးရေမည်မျှ ယုံကြည်ကြပါစေ ၎င်းတို့ထဲမှ မည်သူသည် သူ၏ လမ်းခရီးကို လိုက်လျှောက်သည်ကိုလည်းကောင်း၊ ၎င်းတို့ထဲမှ မည်သူသည် သမ္မာတရားအား လက်တွေ့လုပ်ဆောင်သည်ကိုလည်းကောင်း၊ ၎င်းတို့ထဲမှ မည်သူသည် သူ့အပေါ် အမှန်တကယ် ကျိုးနွံနာခံသည်ကိုလည်းကောင်း ဘုရားသခင်က ကြည့်လေသည်။ ဘုရားသခင်ကို ယုံကြည်သူများသည် သူ၏အလိုတော်ကို လိုက်လျှောက်ပြီး သူ့ကို ကျိုးနွံနာခံသည့်လူများ ဖြစ်လာဖို့အတွက် သမ္မာတရားကို နားလည်ပြီး လက်တွေ့လုပ်ဆောင်ရမည်။ လူတို့သည် မိမိတို့၏ ဘဝများတွင် ဘုရားသခင်ကို အဘယ်ကြောင့် ယုံကြည်သင့်ကြောင်း၊ ဘုရားသခင်သည် ကမ္ဘာပေါ်သို့ ကြွလာကတည်းက လူတို့ကို ကယ်တင်ခြင်းအလုပ်ကို မည်သို့ လုပ်ဆောင်နေခဲ့ကြောင်း၊ အကြင်သူသည် ကယ်တင်ခြင်းမရမီ၊ ဘုရားသခင်၏ ကတိတော်နှင့် ကောင်းချီးကို ရဖို့ အရည်အချင်း မပြည့်မီတွင် သမ္မာတရားကို မိမိ၏ လိုက်စားခြင်း၌ မည်သည့်အရာကို စွမ်းဆောင်ရရှိရမည်ဖြစ်ကြောင်းတို့ကို သမ္မာတရား လိုက်စားသူများက ဦးစွာ နားလည်ရမည်။ ယခင်က ဤသမ္မာတရားများကို မည်သူမျှ နားမလည်ခဲ့ကြချေ။ လူတိုင်းက လူ့အယူအဆနှင့် စိတ်ကူးများအတိုင်း ဘုရားသခင်ကို ယုံကြည်ခဲ့ကြပြီး ဘုရားသခင်ကို ယုံကြည်ခြင်းသည် ကောင်းချီးများ ရခြင်း၊ သရဖူတစ်ခုနှင့် ဆုလာဘ်တစ်ခု ရခြင်းနှင့်ပတ်သက်ကြောင်း တွေးထင်ခဲ့ကြသည်။ ရလဒ်အနေဖြင့် ၎င်းတို့အားလုံးသည် ဘုရားသခင်၏ ရည်ရွယ်ချက်များနှင့် ဆန့်ကျင်ကာ မှန်သော လမ်းခရီးမှ လမ်းလွဲခဲ့ကြပြီး အန္တိခရစ်တို့၏ လမ်းကြောင်းကို စတင် လျှောက်လှမ်းခဲ့ကြသည်။ သို့ဖြစ်၍ အကြင်သူသည် သမ္မာတရားကို နားလည်ဖို့၊ သမ္မာတရားကို ရရှိဖို့၊ ကယ်တင်ခြင်းခံရဖို့ ဆန္ဒရှိပါက ဘုရားသခင်ကို ယုံကြည်ခြင်းနှင့်ပတ်သက်သည့် ဤမှားယွင်းသော ယခင်က အမြင်များကို ပြုပြင်ရမည်။ အထူးသဖြင့် လူတို့၏ ဘာသာရေး အယူအဆများနှင့် စိတ်ကူးများ၊ ၎င်းတို့၏ ဘာသာရေးယုံကြည်မှုဆိုင်ရာ အမြင်များသည် အထူးသဖြင့် အဓိပ္ပာယ်မဲ့၏။ ယင်းတို့အားလုံးသည် သမ္မာတရားကို အကြီးအကျယ် ဆန့်ကျင်ပြီး ဟုတ်မှန်သယောင် ရှိသော်လည်း စင်စစ်မှားနေသည့် အဓိပ္ပာယ်မဲ့ပြီး မှားယွင်းမှုများ ဖြစ်သည်။ ဘုရားသခင်သည် ဘာသာရေးပုဂ္ဂိုလ်များ ယုံကြည်သော နည်းလမ်းများကို လုံးဝ အသိအမှတ်မပြုချေ။ လူများသည် ထိုနည်းလမ်းများကို ယခုအချိန်တွင် ဆက်လက်ထိန်းသိမ်းနေပြီး ကောင်းချီးများကိုရော သရဖူနှင့် ဆုလာဘ်တို့ကိုပါ ဆက်လက်လိုက်စားနေလျှင်၊ ၎င်းတို့သည် ဘုရားသခင်ကို ဤသဘောထားမျိုးဖြင့် ဆက်လက်ယုံကြည်နေလျှင် သမ္မာတရားနှင့် အသက်တို့ကို ရရှိနိုင်မည်လော။ လုံးဝ ရရှိနိုင်မည်မဟုတ်။ သို့ဆိုလျှင် ဘုရားသခင်ကို မိမိတို့၏ ယုံကြည်ခြင်း၌ လူများသည် မည်သည့်အမြင်ကို ကျင့်သုံးသင့်သနည်း။ သင်သည် ဘုရားသခင်၏ ရည်ရွယ်ချက်များကို နားလည်ခြင်းနှင့် လူများကို သူမည်သို့ကယ်တင်သည်ကို ရှင်းလင်းစွာ မြင်ခြင်းတို့အားဖြင့် စတင်ရမည်ဖြစ်သည်။ သင်သည် သမ္မာတရားကို မရှာဖွေဘဲ သင်၏ အယူအဆများ၊ စိတ်ကူးများအတိုင်း ဘုရားသခင်ကို ဆက်လက်ယုံကြည်နေလျှင်၊ ကျော်ကြားမှု၊ အကျိုးအမြတ်နှင့် အဆင့်အတန်း၊ စည်းစိမ်ဥစ္စာတို့အပြင် လောကီအရာများကို ဆက်လက် လိုက်စားနေလျှင် တစ်ကမ္ဘာလုံးကို သင်ရသည့်တိုင်အောင် အဆုံး၌ သင်၏ အသက်ကို ဆုံးရှုံးရပါက ယင်းသည် တန်မည်လော။ လူအချို့က “ကျွန်ုပ် ငွေအလုံအလောက် ရှာဖွေကာ အောင်မြင်သည့် အသက်မွေးမှုတစ်ခု ရှိပြီးသည်နှင့် ကျွန်ုပ်၏ ရည်မှန်းချက်များ ပြည့်ဝပြီး ကျွန်ုပ်၏ အိပ်မက်များ အကောင်အထည်ပေါ်သည့်အခါ ကျွန်ုပ်လာပြီး ယုံကြည်သူကောင်းတစ်ဦးအဖြစ် နေပါမည်” ဟု ပြောကြသည်။ ဘုရားသခင်သည် သင့်အတွက် စောင့်ဆိုင်းသလော။ ဘုရားသခင်၏အမှုသည် သင့်အတွက် စောင့်ဆိုင်းသလော။ သင်သည် ယခုအချိန်တွင် အဆိုပါအရာများကို လက်မလွှတ်နိုင်ပါက ချက်ချင်း လက်လွှတ်ရန် သင့်ကို ဘုရားသခင်မတောင်းဆိုပေ။ သို့သော်လည်း သင်သည် လက်လွှတ်ရေးကိုမူ လက်တွေ့လုပ်ဆောင်ရမည်။ သင်အမှန်တကယ် မလုပ်ဆောင်နိုင်ပါက ဘုရားသခင်ထံ ဆုတောင်းပြီး သူ့အပေါ် အမှီပြုလော့။ သူ့ကို သင့်အား လမ်းပြစေလော့။ ထို့ပြင် သင်သည် ပူးပေါင်းဆောင်ရွက်ကာ သင်၏ တာဝန်များကို ထမ်းဆောင်ရမည်။ မိမိတာဝန်ကို ထမ်းဆောင်ခြင်း၏ ရည်ရွယ်ချက်မှာ အဘယ်နည်း။ စင်စစ်အားဖြင့် ယင်းမှာ ကောင်းမှုများကို ပြင်ဆင်ဖို့ ရည်ရွယ်၏။ သင်သည် အဆုံးတွင် လုံးလုံးလျားလျား မစုံလင်လာနိုင်ပင်လျှင် အနည်းဆုံးအနေဖြင့် ကောင်းမှုအနည်းငယ်ကိုကား ပြင်ဆင်ထားရမည်။ ဤသို့အားဖြင့် ဘုရားသခင်က ကောင်းမြတ်သူများကို ဆုလာဘ်ချီးမြှင့်ပြီး ဆိုးယုတ်သူများကို အပြစ်ဒဏ်ပေးသည့်အချိန် ရောက်လာသည့်အခါတွင် သူ့ကို ထိုကောင်းမှုများအကြောင်း ဖြစ်ကြောင်းကုန်စင် သင်ပြောပြနိုင်ရန် ဖြစ်သည်။ တစ်နေ့တွင် ဘုရားသခင်၏ အမှုသည် အဆုံးသတ်မည် ဖြစ်ပြီး သူသည် စတင်၍ ကောင်းမြတ်သူများကို ဆုလာဘ်ချီးမြှင့်ပြီး ဆိုးယုတ်သူများကို အပြစ်ဒဏ်ပေးလိမ့်မည်။ သူသည် သင့်အား သင်၏ကောင်းမှုများကို တင်ပြခိုင်းလိမ့်မည်ဖြစ်၍ သင့်တွင် ကောင်းမှုတစ်ခုမျှ မရှိလျှင် သင်သည် ဇာတ်သိမ်းသွားပြီဖြစ်သည်။ သင်သည် ဧကန်မုချ အပြစ်ဒဏ်ပေးခြင်း ခံရလိမ့်မည်။ ဥပမာအားဖြင့် သင်သည် ဘုရားသခင်ကို ယုံကြည်လာသည်မှာ ဆယ်နှစ်ခန့်ရှိနေသော်လည်း သင်ထမ်းဆောင်ထားသည့် တန်ဖိုးအရှိဆုံးသော တာဝန်မှာ သင်၏ အားလပ်ချိန်တွင် ဧဝံဂေလိတရားကို ဖြန့်ဝေကာ ထိုနည်းအားဖြင့် ယုံကြည်သူအသစ်အနည်းငယ်ကို ခေါ်ဆောင်လာခြင်းသာ ဖြစ်သည်ဟု ဆိုကြပါစို့။ ထိုလူများသည် အဆုံးတွင် ခိုင်မာစွာ ရပ်တည်နိုင်ခြင်း ရှိမည် မရှိမည်ကိုပင် သင်မသိဟု ဆိုကြပါစို့။ အဆိုပါကိစ္စနှင့်ပတ်သက်၍ ဘုရားသခင်ကို သင်ဖြစ်ကြောင်းကုန်စင် ပြောပြနိုင်သလော။ သင်မပြောပြနိုင်မည်မှာ သေချာပေါက်ပင်ဖြစ်၏။ မည်သည့်ရလဒ်မျိုးကို ဘုရားသခင်ထံ သင်ဖြစ်ကြောင်းကုန်စင် ပြောပြနိုင်ကြောင်း၊ ဘုရားသခင်စိတ်ကျေနပ်အောင် လုပ်နိုင်ဖို့နှင့် သင့်အား သူ့နောက်လိုက်အဖြစ် ဘုရားသခင်အသိအမှတ်ပြုအောင် လုပ်နိုင်ဖို့ မည်သည့်အတွေ့အကြုံဆိုင်ရာ သက်သေခံချက်မျိုး သင်၌ ရှိရမည်ဖြစ်ကြောင်းတို့ကို သင်သည် ဆင်ခြင်တွေးတောရမည်။ ဘုရားသခင်၏ လက်ရှိ လူ့ဇာတိခံယူခြင်းနှင့်ဆိုင်သော အချက်ကို အသိအမှတ်ပြုရုံသက်သက်၊ နောက်ဆုံးသောကာလ ခရစ်တော်ကို သင်၏စိတ်နှလုံးထဲမှ လက်ခံရုံသက်သက်ဖြင့်သာ သင်စိတ်ကျေနပ်နေ၍ မရပေ။ ဘုရားသခင် တွေ့မြင်လိုသည်မှာ သင်၏ စစ်မှန်သော အတွေ့အကြုံဆိုင်ရာ သက်သေခံချက်နှင့် သူ့အမှုကို သင်၏ကျိုးနွံနာခံခြင်းနှင့် ပတ်သက်သော အကျိုးဖြစ်ထွန်းမှုတို့ဖြစ်သည်။ အဆုံးတွင် ဘုရားသခင် စစ်ဆေးမည့် အရာမှာ သင်သည် သမ္မာတရားကို ရပြီးခြင်း ရှိမရှိနှင့် သင့်ထံ၌ အသက်ရှိမရှိတို့ဖြစ်သည်။ ဘုရားသခင်၏ ရည်ရွယ်ချက်များကို သင်နားလည်ရမည်။ အသင်းတော်၏ တာဝန်ကျစာရင်းတွင် သင့်နာမည်ထည့်သွင်းရုံမျှသာ သို့မဟုတ် တာဝန်ထမ်းဆောင်ရုံမျှသာ ရှိပြီး သမ္မာတရားကို မလိုက်စားဘဲ ဘုရားသခင်ကို နှစ်အနည်းငယ် ယုံကြည်ပြီးနောက်တွင် သင်သည် အတွေ့အကြုံဆိုင်ရာ သက်သေခံချက် မရှိပါက ဘုရားသခင်သည် သင့်ကို အသိအမှတ်ပြုနိုင်ဦးမည်လော။ ဘုရားသခင်က သင့်အား အသိအမှတ်မပြုလျှင် သင်သည် သူ့အိမ်တော်၏ ပြင်ပတွင် ဆက်လက်တည်ရှိနေသည်။ သင်သည် ဘုရားသခင်ကို ယုံကြည်သည်ဟု အခိုင်အမာဆိုရုံမျှသာ ရှိပြီး သမ္မာတရားကိုမူ မလိုက်စားပါက ဘုရားသခင်ကို သင်၏ယုံကြည်ခြင်းသည် အဆုံးတွင် မည်သည့်အရာကို ရရှိနိုင်သနည်း။ သင်သည် ဘုရားသခင် တောင်းဆိုသော စံနှုန်းများနှင့် အလွန်ပင် ဝေးကွာနေပြီးဖြစ်လိမ့်မည်။ သမ္မာတရားကို ရရှိရေးသည် လူတို့ စိတ်ကူးသကဲ့သို့ မရိုးရှင်းလှ။ သမ္မာတရားကို မရရှိနိုင်မီနှင့် ဘုရားသခင်ကို မသိကျွမ်းနိုင်မီတွင် အကြင်သူသည် စမ်းသပ်မှုများနှင့် ဘေးဒုက္ခများအပြင် များစွာသော စိတ်ဆင်းရဲခြင်းနှင့် စစ်ဆေးခြင်းတို့ကို ခါးစည်းခံရမည်ဖြစ်သည်။ ဘုရားအမှု၏ ဤနည်းဟန်ကို သင်တွေ့ကြုံသည့်အခါ သူ့နောက်လိုက်ဖို့ သင်၌ ရှိသမျှအားလုံးကို မစွန့်လွှတ်လျှင် သင်သည် ကယ်တင်ခြင်းခံရနိုင်သလော။ သင်၏အားလပ်ချိန် အနည်းငယ်တွင် ဘုရားကို ယုံကြည်ရုံဖြင့် ဘုရားသခင်၏ အမှုကို သင်တွေ့ကြုံနိုင်သလော။ နေအိမ်တွင် ဘုရားသခင်ကို ယုံကြည်နေရုံဖြင့် ယင်းကို သင်မည်သို့များ တွေ့ကြုံနိုင်မည်နည်း။ ပြင်ပလောကတွင် ရှင်သန်နေထိုင်ခြင်းဖြင့် ယင်းကို သင်မည်သို့များ တွေ့ကြုံနိုင်မည်နည်း။ သို့ဖြစ်၍ မိမိရှိသမျှအားလုံးကို စွန့်လွှတ်ရေးသည် ဘုရားသခင်နောက် လိုက်ခြင်းနှင့်သက်ဆိုင်သော လိုအပ်ချက်တစ်ခု ဖြစ်သည်။ သင့်ထံ၌ ရှိသမျှအားလုံးကို မစွန့်လွှတ်နိုင်လျှင် သမ္မာတရားကို သင်လုံးဝ ရရှိနိုင်မည် မဟုတ်ပေ။ သင်သမ္မာတရားကို မရရှိနိုင်လျှင် ဘုရားသခင်၏ နိုင်ငံတော်ထဲသို့ ဝင်ရောက်ဖို့ အရည်အချင်း မပြည့်မီပေ။ ဤသည်မှာ မည်သည့်လူတစ်ဦးမျှ မပြောင်းလဲနိုင်သည့် အမှန်တရားဖြစ်၏။

ကောက်နုတ်ချက် (၈၂) (ညီအစ်ကို မောင်နှမများထံမှ မေးခွန်းများကို ဖြေဆိုခြင်း)

(ကျွန်ုပ်သည် မိမိ၏တာဝန်ကို ထမ်းဆောင်ချိန်တွင် မိသားစုအပေါ် ခင်တွယ်မှု၏ ထိန်းချုပ်ခြင်းကို ခံနေရဆဲဖြစ်သည်။ ကျွန်ုပ် ရံဖန်ရံခါ သူတို့ကို လွမ်းသည်။ ယင်းသည် ကျွန်ုပ်၏တာဝန်ကို ထမ်းဆောင်ခြင်းအား ထိခိုက်စေသည်။ ကျွန်ုပ်၏ အခြေအနေမှာ ယခုနောက်ပိုင်းတွင် အနည်းငယ် တိုးတက်လာပါသည်။ သို့သော် အဆင်းနီသော နဂါးကြီးသည် ကျွန်ုပ်ကို ခြိမ်းခြောက်ရန်အတွက် ကျွန်ုပ်၏ မိသားစုဝင်များကို ဖမ်းဆီးလေမည်လောဟု တစ်ခါတစ်ရံတွင် စိုးရိမ်မိပါသေးသည်။ ထိုအခါတွင် ကျွန်ုပ်သည် ခိုင်မာစွာ မရပ်တည်နိုင်မည်ကို စိုးရိမ်ကြောက်ရွံ့မိပါသည်။) ယင်းတို့မှာ အခြေအမြစ်မရှိသည့် အကြောက်တရားများ ဖြစ်သည်။ ဤအရာတို့နှင့်ပတ်သက်၍ သင်တွေးပါက ဖြေရှင်းချက်တစ်ခုအတွက် သမ္မာတရားကို သင်ရှာဖွေရမည်။ သင်မည်သည့်အခြေအနေများနှင့် ကြုံရစေကာမူ ဘုရားသခင်က ယင်းကို စီစဉ်ညွှန်ကြားကာ စီစဉ်ထားသည်ကို သင်နားလည်ရန် လိုအပ်သည်။ ဤကဲ့သို့ အနေအထားမျိုးနှင့် ကြုံရပါက သင်သည် ဘုရားသခင်ကို ကျိုးနွံနာခံပြီး သမ္မာတရားကို ရှာဖွေနိုင်ကာ ခိုင်မာစွာ ရပ်တည်နိုင်ရန် သင်ယူသင့်သည်။ ဤသည်မှာ လူတို့ သင်ယူရမည့် သင်ခန်းစာတစ်ခုဖြစ်သည်။ ဤကာလတွင် ဘုရားသခင်သည် သင့်ကို ရေလောင်းပေးကာ သိုးထိန်းပေးနေသည်ကို မည်သို့ တွေ့ကြုံနေရသနည်းဟုလည်းကောင်း၊ သင်၏ တကယ့် ဝိညာဉ်ရင့်သန်မှုမှာ အဘယ်နည်းဟုလည်းကောင်း၊ ဖန်ဆင်းခံတစ်ယောက်၏ တာဝန်ကို မည်သို့ ဖြည့်ဆည်းရမည်ဟုလည်းကောင်း သင်သည် မကြာခဏ ချင့်ချိန်တွေးဆသင့်သည်။ သင်သည် ယင်းတို့ကို အဖြေရှာရမည်။ သင်သည် အဆင်းနီသော နဂါးကြီး သင့်အား ခြိမ်းခြောက်မည့် အကြောင်းကိုပင် တွေးနိုင်ပါက သမ္မာတရားသို့ မည်သို့ ဝင်ရောက်ရမည်ကို အဘယ်ကြောင့် မတွေးသနည်း။ အဘယ်ကြောင့် သမ္မာတရားကို မချင့်ချိန်မတွေးဆသနည်း။ (ကျွန်ုပ်တွင် ဤအတွေးတို့ ဝင်လာချိန်၌ ကျွန်ုပ်သည် ဘုရားသခင်ထံ အမှန်တကယ် ဆုတောင်းကာ အကယ်၍ တစ်နေ့နေ့တွင် ကျွန်ုပ်သည် ဤအခြေအနေတို့ကို အမှန်တကယ် တွေ့ကြုံလာရပါက သေသည်အထိ ဘုရားသခင်အပေါ် သစ္စာစောင့်သိမည်ဟု စိတ်ပိုင်းဖြတ်ချက် ချလိုက်ပါသည်။ သို့သော် ကျွန်ုပ်၏ သေးငယ်သော ဝိညာဉ်ရင့်သန်မှုဖြင့် ယင်းကို အောင်မြင်အောင် မလုပ်ဆောင်နိုင်မည်ကို စိုးရိမ်မိပါသည်။) ထိုအခါ “ဘုရားသခင်၊ ကျွန်ုပ်သည် ကျွန်ုပ်၏ သေးငယ်သော ဝိညာဉ်ရင့်သန်မှုဖြင့် ယင်းကို အောင်မြင်အောင် မလုပ်ဆောင်နိုင်မည်ကို စိုးရိမ်ကြောက်ရွံ့မိပါသည်။ သေလောက်အောင် ကြောက်မိပါသည်။ ကျေးဇူးပြုပြီး ထိုသို့ မလုပ်ပါနှင့်။ ကျွန်ုပ်တွင် ဝိညာဉ်ရင့်သန်မှု ရှိသောအခါ ကိုယ်တော် လုပ်ဆောင်နိုင်ပါသည်”ဟု သင်ဆုတောင်းသည်။ ဤသည်မှာ ကောင်းမွန်သော ဆုတောင်းနည်း ဖြစ်သလော။ (မဟုတ်ပါ။) “ဘုရားသခင်၊ ကျွန်ုပ်သည် ယခု ဝိညာဉ်ရင့်သန်မှုနှင့် ယုံကြည်မှုတို့တွင် သေးငယ်ပါသည်။ ကျွန်ုပ်သည် တစ်စုံတစ်ရာ တွေ့ကြုံရမည်ကို ကြောက်ရွံ့ပါသည်။ အမှန်မှာမူ ဖြစ်ရပ်များအားလုံးနှင့် အမှုအရာများအားလုံးသည် ကိုယ်တော့်လက်ထဲတွင် ရှိသည်ဟု ကျွန်ုပ် အမှန်တကယ် မယုံကြည်ပါ။ ကျွန်ုပ်ကိုယ်ကျွန်ုပ် ကိုယ်တော့်လက်ထဲ မအပ်နှံရသေးပါ။ ပုန်ကန်လိုက်လေခြင်း။ ကျွန်ုပ်သည် ကိုယ်တော်၏ စီစဉ်မှုနှင့် စီစဉ်ညွှန်ကြားမှုများထံ ကျိုးနွံနာခံဖို့ လိုလားပါသည်။ ကိုယ်တော် မည်သည့်အရာကို လုပ်သည်ဖြစ်စေ ကျွန်ုပ်၏ စိတ်နှလုံးသည် ကိုယ်တော့်အတွက် သက်သေခံဖို့ လိုလားပါသည်။ ကိုယ်တော့်ကို အရှက်မရစေဘဲ ကျွန်ုပ်၏ သက်သေခံချက်တွင် ခိုင်မာစွာ ရပ်တည်ရန် လိုလားပါသည်။ ကိုယ်တော်လိုရာ လုပ်ဆောင်ပါလေ” ဟု သင်ဆုတောင်းသင့်သည်။ သင်၏ စိတ်ပိုင်းဖြတ်ချက်နှင့် သင်ပြောလိုသည့်အရာများကို ဘုရားသခင်ရှေ့မှောက်တွင် ထားရှိရန် လိုအပ်သည်။ ဤသည်ကား စစ်မှန်သည့် ယုံကြည်မှုကို ဖြစ်ပေါ်စေသည့်နည်းပင် ဖြစ်သည်။ သင်သည် ဤသို့ဆုတောင်းရန်ပင် တွန့်ဆုတ်နေပါက သင်၏ ယုံကြည်မှုသည် သေးငယ်လိုက်မည့်ဖြစ်ခြင်း။ သင်သည် မကြာခဏ ဤသို့ဆုတောင်းရန် လိုအပ်သည်။ သင် ဤသို့ တကယ်ဆုတောင်းလျှင်ပင် ဘုရားသခင်က ဤသို့ပြုလုပ်ချင်မှ ပြုလုပ်မည်။ ဘုရားသခင်သည် လူတို့ကို သူတို့ ထမ်းပိုးနိုင်သည်ထက် ပိုသောဝန်ကိုမပေး။ သို့သော် သင်သည် သင်၏ သဘောထားနှင့် စိတ်ဆုံးဖြတ်ချက်တို့ကို ရှင်းလင်းအောင်တင်ပြလျှင် ဘုရားသခင်သည် ယင်းတို့ကို လက်ခံလိမ့်မည်။ ဘုရားသခင်က ယင်းတို့ကို လက်ခံလျှင် သင်၏ စိတ်နှလုံးသည် ဤကိစ္စကြောင့် အနှောင့်အယှက်ဖြစ်ကာ စိတ်ကျဉ်းကျပ်နေတော့မည် မဟုတ်။ “ခင်ပွန်း၊ သားသမီး၊ မိသားစု၊ ပစ္စည်းဥစ္စာတို့ကဲ့သို့ အရာများအားလုံးသည် ဘုရားသခင်၏ လက်ထဲတွင် ရှိသည်။ ယင်းတို့သည် အရေးပင်မပါ။ စကြဝဠာတစ်ခုလုံးသည် ဘုရားသခင်၏လက်ထဲတွင် ရှိသည်။ ငါ့မိသားစုသည်လည်း သူ့လက်ထဲတွင် ရှိသည်မဟုတ်လော။ သူတို့အတွက် စိုးရိမ်နေသည်မှာ ဘာအကျိုးရှိသနည်း။ ငါ့မှာ ဆုံးဖြတ်ပိုင်ခွင့် မရှိ။ ငါသည် မစွမ်းဆောင်နိုင်။ ငါသည် သူတို့ကို မကာကွယ်နိုင်။ သူတို့၏ ကံကြမ္မာနှင့် သူတို့နှင့် သက်ဆိုင်သမျှ အရာအားလုံးသည် ဘုရားသခင်၏ လက်ထဲတွင်ရှိသည်” ဟူ၍ဖြစ်သည်။ သင့်တွင် ဘုရားသခင်ရှေ့မှောက် လာရောက် ဆုတောင်းကာ ခိုင်မာစွာ စိတ်ဆုံးဖြတ်ချက်ချပြီး ဘုရားသခင်၏ စီစဉ်မှုများထံသို့ ကျိုးနွံနာခံရန် စိတ်ဆုံးဖြတ်နိုင်သည့် ယုံကြည်မှုရှိရမည်။ သို့ဆိုလျှင် သင့်အတွင်းမှ အခြေအနေသည် ပြောင်းလဲသွားလိမ့်မည်။ သင့်တွင် စိုးရိမ်စိတ်များ မရှိတော့ဘဲ စိုးရိမ်မှုလည်း နောက်ထပ်ခံစားရတော့မည် မဟုတ်။ သင်သည် အလွန်အကြူး သတိထားမနေတော့ဘဲ သင်လုပ်သမျှတွင်လည်း ကြောင့်ကြမှုဖြင့် ပြည့်လျှံနေတော့မည် မဟုတ်ချေ။ အခြားလူတိုင်းက ရှေ့မှနေ၍ ရဲရဲဝံ့ဝံ့ဝင်တိုးနေချိန်တွင် သင်က နောက်တွင် ကျန်နေခဲ့သည်။ အစဉ်အမြဲ ထွက်ပြေးလိုသည်။ ဤသည်မှာ သူရဲဘောနည်းသူတစ်ဦး လုပ်သည့်အရာပင် မဟုတ်လော။ ဘုရားသခင်၏ လူများသည် နိုင်ငံတော်တွင် သူတို့၏ တာဝန်များကို ထမ်းဆောင်ကြပြီး ဖန်ဆင်းခံတို့သည် ဖန်ဆင်းရှင် ရှေ့မှောက်၌ သူတို့၏ တာဝန်များကို ထမ်းဆောင်ကြချိန်တွင် သူတို့သည် ဘုရားသခင်ကို ကြောက်ရွံ့ရိုသေသော စိတ်နှလုံးဖြင့် စိတ်အေးစွာ ရှေ့သို ဆက်လှမ်းသင့်သည်။ သူတို့သည် စမ်းတဝါးဝါး သွားခြင်းသော်လည်းကောင်း၊ နောက်သို့ တွန့်ဆုတ်ခြင်းသော်လည်းကောင်း၊ လွန်စွာစိုးရိမ်တကြီး လျှောက်လှမ်းခြင်းသော်လည်းကောင်း မလုပ်သင့်။ သင်သည် ဤအခြေအနေက မှားကြောင်း သိနေကာ ယင်းကို ဖြေရှင်းဖို့ သမ္မာတရားကို ရှာဖွေရမည့်အစား ယင်းကြောင့် အမြဲမပြတ် စိုးရိမ်နေလျှင် သင်သည် ယင်း၏ချုပ်တည်းခြင်းနှင့် ချည်နှောင်ခြင်းတို့ ခံရနေပြီဖြစ်၍ သင်၏တာဝန်ကို ဖြည့်ဆည်းနိုင်တော့မည်မဟုတ်။ သင်သည် ဖန်ဆင်းခံတစ်ယောက်အဖြစ် သင်၏တာဝန်ကို သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှတို့နှင့် ဖြည့်ဆည်းလိုပါသော်လည်း သင် စွမ်းဆောင်ရရှိနိုင်ပါ၏လော။ သင့်စိတ်နှလုံးသည် သင်၏တာဝန်ပေါ်တွင် တည်ရှိမနေသဖြင့် သင်သည် သင်၏ စိတ်နှလုံးတစ်ခုလုံးကို ပေးအပ်နိုင်သည့် အခြေအနေကို မရောက်နိုင်။ သင်သည် အလွန်ဆုံး သင့်စိတ်နှလုံး၏ ဆယ်ဖို့တစ်ဖို့မျှသာ အပ်နှံထားသည်။ သင်၏ စိတ်နှလုံး အကြွင်းမဲ့မရှိဘဲ သင်၏ ဉာဏ်ရှိသမျှနှင့် သင်၏ အစွမ်းသတ္တိရှိသမျှကို မည်သို့ပေးအပ်နိုင်မည်နည်း။ သင့်စိတ်နှလုံးသည် တာဝန်ပေါ်တွင် မရှိဘဲ သင့်တွင် ရှိသည်မှာ ယင်းကို ထမ်းဆောင်ဖို့ လိုလားမှုအနည်းငယ်သာ ဖြစ်သည်။ သင်၏ စိတ်နှလုံးအကြွင်းမဲ့နှင့် သင်၏ ဉာဏ်ရှိသမျှတို့ဖြင့် တာဝန်ကို ဖြည့်ဆည်းနိုင်မည်လော။ သမ္မာတရားကို လက်တွေ့လုပ်ဆောင်ရန် စိတ်ဆုံးဖြတ်ချက် သင့်တွင်မရှိ။ ထို့ကြောင့် သင်သည် မိသားစုအားဖြင့်လည်းကောင်း၊ သူတို့အပေါ် သင်၏ ခင်တွယ်မှုတို့အားဖြင့်လည်းကောင်း ဘောင်ခတ်ဖို့ သေချာပေသည်။ ယင်းတို့က သင့်ခြေလက်တို့ကို ချည်နှောင်လိမ့်မည်။ ယင်းတို့က သင့်အတွေးနှင့် စိတ်နှလုံးကို ထိန်းချုပ်လိမ့်မည်။ ထို့ပြင် သင်သည် သမ္မာတရားနှင့် ဘုရားသခင်၏ သတ်မှတ်ချက်တို့ကို မပြည့်မီဘဲ ရှိလိမ့်မည်။ သင့်တွင် စိတ်ဆန္ဒရှိသော်လည်း ခွန်အားမရှိဖြစ်လိမ့်မည်။ ထို့ကြောင့် သင်သည် ဘုရားသခင်ရှေ့မှောက်တွင် ဆုတောင်းရမည်။ တစ်ဖက်တွင် ဘုရားသခင်၏ ရည်ရွယ်ချက်များကို နားလည်ထားပြီး ဖန်ဆင်းခံ တစ်ယောက်အနေဖြင့် မည်သည့်နေရာတွင် ရပ်တည်သင့်သည်ကိုလည်း သိထားရမည်။ သင်ပိုင်ဆိုင်ရမည့် စိတ်ဆုံးဖြတ်ချက်နှင့် သဘောထားတို့ကို ရယူကာ ဘုရားသခင်၏ ရှေ့မှောက်၌ ထားရှိရမည်။ ဤကား သင် ထားရှိရမည့် သဘောထားဖြစ်သည်။ အခြားသူများတွင် ဤစိုးရိမ်စိတ် အဘယ်ကြောင့် မရှိရသနည်း။ အခြားသူများတွင် မိသားစု၊ သို့မဟုတ် ဤကဲ့သို့သော အခက်အခဲများ မရှိဟု သင်ထင်သလော။ အမှန်မှာမူ လူတိုင်းတွင် ဇာတိပကတိနှင့်ဆိုင်သော မိသားစုဆိုင်ရာ အရှုပ်အယှက်တစ်ခုခု ရှိကြသည်။ သို့သော် အချို့လူများမှာ ဘုရားသခင်ထံဆုတောင်းကာ သမ္မာတရားကို ရှာဖွေခြင်းအားဖြင့် ယင်းတို့ကို ဖြေရှင်းနိုင်ကြသည်။ ကာလတစ်ခုကြာ ရှာဖွေပြီးချိန်တွင် သူတို့သည် ဤလူ့ဇာတိ၏ ခင်တွယ်မှုတို့ကို ပိုင်းခြားသိမြင်လာကြပြီး ယင်းတို့ကို သူတို့၏ စိတ်နှလုံးမှ လက်လွှတ်လိုက်နိုင်သည်။ ထို့နောက်တွင် ယင်းတို့သည် သူတို့အတွက် အခက်အခဲများ မဟုတ်ကြတော့။ ထိုအရာများကြောင့် သူတို့သည် ထိန်းချုပ်ခံရခြင်း သို့မဟုတ် စိတ်ကျဉ်းကျပ်ခြင်း မရှိကြတော့။ ယင်းတို့သည် သူတို့၏ တာဝန်ထမ်းဆောင်ခြင်းကို မထိခိုက်တော့သောကြောင့် သူတို့သည် လွတ်မြောက်လာကြသည်။ သမ္မာကျမ်းစာထဲတွင် “သင်တို့တွင် အကြင်သူသည် မိမိ၌ရှိသမျှကို မစွန့်ဘဲနေ၏။ ထိုသူသည် ငါ့တပည့်မဖြစ်နိုင် ရာ။” (ရှင်လုကာခရစ်ဝင် ၁၄:၃၃) ဟုဆိုသည့် ဘုရားသခင်၏ နှုတ်ကပတ်တော် စာတစ်ကြောင်းရှိသည်။ မိမိ၌ရှိသမျှကို စွန့်ခြင်းဆိုသည်မှာ ဤအရာသည် မည်သည်နည်း။ “ရှိသမျှ” ဆိုသည်မှာ မည်သည့်အရာကို ဆိုလိုသနည်း။ အဆင့်အတန်း၊ ကျော်ကြားမှုနှင့် အကျိုးအမြတ်၊ မိသားစု၊ မိတ်ဆွေများ၊ ပိုင်ဆိုင်မှုကဲ့သို့ အရာများအားလုံးသည် “ရှိသမျှ” ဆိုသည့် စကားလုံးတွင် ပါဝင်ပေသည်။ သို့ဆိုလျှင် သင်၏စိတ်နှလုံးထဲရှိ အရေးပါသောနေရာကို မည်သည့်အရာများက နေရာယူထားသနည်း။ ယင်းမှာ အချို့အတွက် သားသမီးများဖြစ်သည်၊ အချို့အတွက်က မိဘများဖြစ်သည်၊ အချို့အတွက်မူ ကြွယ်ဝမှုဖြစ်ပြီး အချို့အတွက်မှာကား အဆင့်အတန်း၊ ကျော်ကြားမှုနှင့် အကျိုးအမြတ်တို့ ဖြစ်ကြသည်။ သင်သည် ဤအရာများကို တန်ဖိုးထားပါက ယင်းတို့က သင့်ကို ထိန်းချုပ်လိမ့်မည်။ ယင်းတို့ကို သင်တန်ဖိုးမထားသကဲ့သို့ လုံးလုံးလျားလျား လက်လွှတ်ပါက ယင်းတို့က သင့်ကို မထိန်းချုပ်နိုင်ပေ။ ယင်းတို့အပေါ်ထားသည့် သင်၏ သဘောထားနှင့် ဤအရာများကို သင်မည်သို့ ကိုင်တွယ်ပုံတို့အပေါ်တွင်သာ မူတည်ပေသည်။

ဘုရားသခင်သည် သူ၏အလုပ်ကို မည်သည့်ကာလနှင့် မည်သည့်အဆင့်တွင် လုပ်သည်ဖြစ်စေ သူသည် သူနှင့်အတူလုပ်ဆောင်ရန် လူတစ်စုကို အစဉ်အမြဲလိုအပ်ကြောင်း သင်တို့နားလည်ထားရန် လိုအပ်သည်။ ဘုရားသခင်၏ အလုပ်နှင့် ပူးပေါင်းလုပ်ဆောင်ကြသည့် သို့မဟုတ် ဧဝံဂေလိတရားကို ဖြန့်ဝေရာတွင် မိမိတို့၏ ကဏ္ဍကို လုပ်ဆောင်သည့် ဤလူတို့ကို ဘုရားသခင်က ကြိုတင်ပြဋ္ဌာန်းထားသည်။ သို့ဖြစ်၍ ဘုရားသခင်သည် သူ ကြိုတင်ပြဋ္ဌာန်းထားသော လူတစ်ယောက်ချင်းစီအတွက် တာဝန်ပေးစေခိုင်းချက် ရှိပါသလော။ လူတိုင်းတွင် အထူးတာဝန်တစ်ခုနှင့် ဝတ္တရားတစ်ခု ရှိကြသည်။ လူတိုင်းတွင် တာဝန်ပေးစေခိုင်းချက် တစ်ခုရှိကြသည်။ ဘုရားသခင်က သင့်ကို တာဝန်ပေးစေခိုင်းသည့်အခါ ယင်းသည် သင်၏ ဝတ္တရားဖြစ်လာသည်။ သင်သည် ဤဝတ္တရားကို တာဝန်ယူ ထမ်းဆောင်ဖို့လိုအပ်လေသည်။ ဤကား သင့်တာဝန်ပင်။ တာဝန်ဟူသည် အဘယ်နည်း။ ယင်းသည် ဘုရားသခင်က သင့်ကိုပေးထားသည့် အထူးတာဝန်ပင်ဖြစ်သည်။ အထူးတာဝန်ဟူသည် အဘယ်နည်း။ (ဘုရားသခင်၏ တာဝန်ပေးစေခိုင်းချက်သည် လူသား၏ အထူးတာဝန်ဖြစ်သည်။ အကြင်လူ၏ အသက်တာကို ဘုရားသခင်၏ တာဝန်ပေးစေခိုင်းချက်အတွက် နေထိုင်သင့်သည်။ ဤတာဝန်ပေးစေခိုင်းချက်သည် သူ၏စိတ်နှလုံးအတွင်းရှိ တစ်ခုတည်းသော အရာဖြစ်ပြီး ၎င်းတို့သည် အခြားမည်သည့် အရာအတွက်မှ အသက်မရှင်သင့်ပေ။) ဘုရားသခင်၏ တာဝန်ပေးစေခိုင်းချက်သည် လူသား၏ အထူးတာဝန်ဖြစ်သည်။ ဤသည်မှာ မှန်ကန်သော သဘောပေါက်မှုဖြစ်သည်။ ဘုရားသခင်ကို ယုံကြည်သောသူများသည် ဘုရားသခင်၏ တာဝန်ပေးစေခိုင်းချက်ကို ပြည့်စုံစေရန်အတွက် ကမ္ဘာမြေပေါ်သို့ စေလွှတ်ခံရခြင်းဖြစ်သည်။ သင်သည် ဤအသက်တာတွင် လူမှုအဆင့်အတန်းကို တိုးတက်စေရန်၊ ဥစ္စာပေါများရန်၊ ကောင်းမွန်သော ဘဝကိုနေထိုင်ရန်၊ မိသားစုနှင့် အတူရှိခြင်းကို မွေ့လျော်ရန်နှင့် ကျော်ကြားမှု၊ အကျိုးအမြတ်နှင့် အဆင့်အတန်းတွင် ပျော်ရွှင်မြူးထူးရန်တို့ကိုသာ လိုက်စားကာ သင်သည် လူမှုအဆင့်အတန်း တိုးတက်၍ သင့်မိသားစုသည် ထင်ပေါ်ကျော်ကြားလာပြီး သင်၏ မိသားစုဝင်တိုင်းသည် လုံခြုံစိတ်ချလာသော်လည်း ဘုရားသခင်က သင့်ကိုပေးအပ်ထားသည့် အထူးတာဝန်ကို သင်ဥပက္ခာပြုပါက သင်အသက်ရှင်နေထိုင်နေသော သင်၏ ဤအသက်တာသည် တန်ဖိုးတစ်စုံတစ်ရာ ရှိပါ၏လော။ သင်သေလွန်ပြီးချိန်တွင် ဘုရားသခင်ကို သင်အဘယ်သို့ အဖြေပေးမည်နည်း။ သင်အဖြေပေးနိုင်မည်မဟုတ်။ ပြီးလျှင် ဤသည်မှာ အကြီးကျယ်ဆုံးသော ပုန်ကန်မှုဖြစ်သည်။ ဤသည်မှာ အကြီးကျယ်ဆုံးသော အပြစ်ဖြစ်သည်။ ယခု သင်တို့ထဲမှ မည်သူသည် ဘုရားသခင်အိမ်တော်ရှိ သင်၏တာဝန်ကို မတော်တဆ ထမ်းဆောင်မိသည့်သူ ရှိသနည်း။ သင်၏တာဝန်ကို ထမ်းဆောင်ရန် မည်သည့်နောက်ခံအခြေအနေမှ ရောက်ရှိလာသည်ဖြစ်စေ မည်သည်ကမျှ တိုက်တိုက်ဆိုင်ဆိုင် ဖြစ်လာသည်မရှိပေ။ ဤတာဝန်သည် ယုံကြည်သူအချို့ကို ကြုံသလိုရှာဖွေပေးရုံဖြင့် ထမ်းဆောင်၍မရပေ။ ဤသည်မှာ ခေတ်များမတိုင်မီကပင် ဘုရားသခင်က ကြိုတင်ပြဋ္ဌာန်းထားသော အရာတစ်ခုဖြစ်ခဲ့သည်။ တစ်စုံတစ်ခုကို ကြိုတင်ပြဋ္ဌာန်းထားသည်ဆိုသည်မှာ မည်သည့်သဘောဖြစ်သနည်း။ တိတိကျကျမှာ မည်သည်နည်း။ ယင်းမှာ ဘုရားသခင်သည် သူ၏ စီမံခန့်ခွဲမှုအစီအစဉ်တစ်ခုလုံးတွင် အချိန်ကြာမြင့်စွာကပင် သင် ကမ္ဘာပေါ်သို့ အကြိမ်မည်မျှ လာရောက်မည်၊ နောက်ဆုံးသောကာလတွင် သင်သည် မည်သည့်အမျိုးအနွယ်နှင့် မည်သည့် မိသားစုထဲတွင် မွေးဖွားမည်၊ ဤမိသားစု၏ အနေအထား မည်သို့ရှိမည်၊ သင်သည် ယောက်ျား သို့မဟုတ် မိန်းမ မည်သည်ဖြစ်မည်၊ သင်၏ အားသာချက်များမှာ မည်သည့်အရာများ ဖြစ်မည်၊ သင်သည် မည်သည့်ပညာအရည်အချင်း အဆင့်ရှိမည်၊ သင်သည် မည်မျှ ရှင်းလင်းစွာ ပြောဆိုနိုင်မည်၊ သင်၏အစွမ်းအစမှာ မည်သည်ဖြစ်မည်နှင့် သင်၏ အဆင်းမှာ မည်သို့ရှိမည်တို့ကို စီစဉ်ခဲ့သည်ဟူသည့် သဘောဖြစ်သည်။ သူသည် သင်ဘုရားသခင်၏ အိမ်တော်သို့ လာရောက်ကာ သင်၏တာဝန်ကို စတင်ထမ်းဆောင်ရမည့် အသက်အရွယ်နှင့် မည်သည့်အချိန်တွင် မည်သည့်တာဝန်ကို သင်ထမ်းဆောင်ရမည်ဟူ၍လည်း စီစဉ်ခဲ့သည်။ ဘုရားသခင်က သင့်အတွက် အဆင့်တစ်ခုချင်းစီကို အစောကတည်းက ကြိုတင်ပြဋ္ဌာန်းထားသည်။ သင် မမွေးဖွားမီနှင့် သင်ရှေးလွန်ခဲ့သော ဘဝများစွာက ကမ္ဘာသို့လာခဲ့စဉ်ကပင် အမှု၏ဤနောက်ဆုံးအဆင့် အတောအတွင်းတွင် မည်သည့်တာဝန် သင်ထမ်းဆောင်ရမည်ကို ဘုရားသခင်သည် စီစဉ်ပေးထားပြီး ဖြစ်သည်။ ဤသည်မှာ ဟာသတစ်ခုမဟုတ်ပေ။ ဤနေရာတွင် သင်ဒေသနာ ကြားနာနိုင်သည်ဟူသည့်အချက်သည် ဘုရားသခင်က ကြိုတင်သတ်မှတ်ထားသည်။ ယင်းကို ပေါ့ပေါ့တန်တန် မှတ်ယူရမည့်အရာ မဟုတ်။ ထို့အပြင် သင်၏ အရပ်အမောင်းကိုလည်းကောင်း၊ သင်၏ အဆင်းသဏ္ဌာန်ကိုလည်းကောင်း၊ သင့်မျက်လုံးသည် ဘယ်ပုံရှိသည်ကိုလည်းကောင်း၊ သင်၏ ကိုယ်လုံးကိုယ်ပေါက်ကိုလည်းကောင်း၊ သင့်ကျန်းမာရေး အခြေအနေကိုလည်းကောင်း၊ သင့်ဘဝအတွေ့အကြုံများမှာ မည်သည်ဖြစ်သည်နှင့် အရွယ်တစ်ခုရောက်လျှင် သင်မည်သည့် တာဝန်များကို တာဝန်ယူထမ်းဆောင်နိုင်မည်ကိုလည်းကောင်း၊ မည်သည့် အစွမ်းအစနှင့် လုပ်နိုင်စွမ်းတို့ သင်ပိုင်ဆိုင်ထားသည်ကိုလည်းကောင်း ယင်းတို့ကို လွန်ခဲ့သည့် ကာလများစွာကတည်းက သင့်အတွက် ဘုရားသခင်က ကြိုတင်သတ်မှတ်ခဲ့ပြီး ဖြစ်သည်။ ယခုမှ စီစဉ်နေခြင်း လုံးဝမဟုတ်။ ဘုရားသခင်က သင့်အတွက် ကြိုတင်သတ်မှတ်ခဲ့သည်မှာ ကြာလှပေပြီ။ ဆိုလိုသည်မှာ အကယ်၍ သူသည် သင့်ကို အသုံးပြုရန် ရည်ရွယ်လျှင် သင့်ကို ဤတာဝန်ပေးစေခိုင်းချက်နှင့် ဤအထူးတာဝန်တို့ မပေးမီကပင် သူသည် သင့်ကို ကြိုတင်ပြင်ဆင်ပေးပြီး ဖြစ်ပေလိမ့်မည်။ သို့ဆိုလျှင် ယင်းမှ ရှောင်ပြေးသွားရန်ကား သင့်အတွက် လက်ခံဖွယ်ရှိသလော။ ယင်းအတွက် စိတ်မပါလက်မပါဖြစ်ခြင်းက သင့်အတွက် လက်ခံဖွယ်ရှိသလော။ နှစ်ခုလုံး လက်ခံဖွယ်မရှိ။ ယင်းမှာ ဘုရားသခင်ကို စိတ်ပျက်စေခြင်း ဖြစ်လိမ့်မည်။ မိမိတို့၏ တာဝန်ကို သစ္စာဖောက်ခြင်းသည် လူတို့အတွက် အဆိုးဆုံးသော ပုန်ကန်မှုမျိုးဖြစ်သည်။ ယင်းမှာ အလွန်ယုတ်မာသော လုပ်ရပ်ပင် ဖြစ်သည်။ ဘုရားသခင်သည် သင်ယနေ့အထိ အသက်ရှင်ပြီး ဤအထူးတာဝန်ကို ပေးအပ်ခံရစေရန် ရှေးပဝေသဏီကတည်းက ကြိုတင်သတ်မှတ်ထားလျက် အပင်ပန်းခံ တွေးတောခဲ့သည်။ သို့ဆိုလျှင် ဤအထူးတာဝန်သည် သင်၏ဝတ္တရား မဟုတ်သလော။ ယင်းသည် သင်၏ ဤအသက်တာကို နေထိုင်ရန် တန်ဖိုးရှိစေသည့်အရာ မဟုတ်သလော။ အကယ်၍ သင်သည် ဘုရားသခင်က သင့်ကို ပေးအပ်သည့် အထူးတာဝန်ကို မပြီးဆုံးပါက အသက်ရှင်ခြင်း၏ တန်ဖိုးနှင့် အဓိပ္ပာယ်တို့ကို သင်ဆုံးရှုံးကာ သင်နေထိုင်ခဲ့သည်မှာ အချည်းနှီးကဲ့သို့ပင် ဖြစ်သည်။ ဘုရားသခင်သည် သင့်အတွက် မှန်ကန်သော အနေအထား၊ ပတ်ဝန်းကျင်နှင့် နောက်ခံအခြေအနေတို့ကို စီစဉ်ပေးသည်။ သင့်ကို ဤအစွမ်းအစနှင့် ဤလုပ်နိုင်စွမ်းတို့ကို နှင်းအပ်ကာ ဤအသက်အရွယ်ထိနေနိုင်ရန် ပြင်ဆင်ပေးပြီး သင်၏ဤတာဝန်ကို ထမ်းဆောင်ရန် သင်လိုအပ်မည့် အရည်အချင်းများအားလုံး ရှိစေရန် ပြင်ဆင်ပေးသည်။ ဤအရာများအားလုံးကို သင့်အတွက် သူသည် စီစဉ်ပေးထားသည်။ သို့တိုင်အောင် သင်သည် ဤတာဝန်ကို ဝီရိယရှိရှိ ထမ်းဆောင်ခြင်း မရှိ။ သင်သည် စုံစမ်းသွေးဆောင်ခြင်းတို့ကို ကြံ့ကြံ့မခံနိုင်ဘဲ ရုန်းထွက်ရန် ရွေးချယ်သည်။ ကောင်းမွန်သော ဘဝကို နေနိုင်ရန်နှင့် လောကီအရာများကို လိုက်စားရန်သာ အစဉ်အမြဲ ရှာဖွေနေသည်။ သင့်ကို ဘုရားသခင်ကပေးထားသည့် ဆုကျေးဇူးနှင့် လုပ်နိုင်စွမ်းတို့ကို ယူကာ စာတန်ကို အစေခံသည်။ စာတန်အတွက် နေထိုင်သည်။ ယင်းသည် ဘုရားသခင်ကို မည်သို့ ခံစားရစေမည်နည်း။ သင့်အတွက် သူ၏မျှော်လင့်ချက်တို့ ဤသို့မပြည့်ဝဖြစ်သွားသောကြောင့် သူက သင့်ကို ရွံမုန်းမည် မဟုတ်လော။ သူက သင့်ကို မမုန်းတီးသလော။ သင့်အပေါ် သူ၏ ကြီးစွာသော အမျက်ဒေါသတို့ကို ကျရောက်စေလိမ့်မည်။ သို့ဆိုလျှင် ဤကိစ္စကို ပြေလည်သွားပြီဖြစ်သည်ဟု ယူဆမည်လော။ သင်တွေးထင်ထားသလောက် ရိုးရှင်းနိုင်သလော။ ဤဘဝတွင် သင်၏အထူးတာဝန်ကို သင်မပြီးဆုံးလျှင် ယင်းတို့အားလုံးက သင်သေခြင်းနှင့်အတူ ပြီးဆုံးသွားပြီဟု သင်ထင်သလော။ ထိုနေရာတွင် မပြီးဆုံးသေးဘဲ ယင်းနောက်တွင် သင်၏ ဝိညာဉ်သည် အန္တရာယ်ကျရောက်လိမ့်မည်။ သင်သည် သင်၏ တာဝန်ကိုလည်း မထမ်းဆောင်ခဲ့၊ ဘုရား၏ တာဝန်ပေးစေခိုင်းချက်ကိုလည်း လက်မခံခဲ့သည့်အပြင် သင်သည် ဘုရားသခင်၏ မျက်မှောက်တော်မှ ထွက်ပြေးခဲ့သည်။ ကိစ္စများမှာ ကြောက်စရာကောင်းလာပြီဖြစ်သည်။ သင် ဘယ်ဆီသို့ ပြေးနိုင်သနည်း။ ဘုရားသခင်၏ လက်မှ သင်ထွက်ပြေးနိုင်သလော။ ဤသို့လူမျိုးကို ဘုရားသခင်က မည်သို့ အမျိုးအစားသတ်မှတ်သနည်း။ (၎င်းတို့သည် သူ့ကို သစ္စာဖောက်သည့် လူများဖြစ်သည်။) ဘုရားသခင်ကို သစ္စာဖောက်ခဲ့သည့်လူတို့ကို ဘုရားသခင်သည် မည်သည့်အဆုံးအဖြတ်ပေးခြင်းမျိုး သက်ရောက်စေသနည်း။ သူ၏ တရားစီရင်ခြင်း ပလ္လင်တော်မှ ထွက်ပြေးသည့်လူတို့အပေါ် ဘုရားသခင်သည် မည်သည့် အဆုံးအဖြတ်ပေးခြင်းမျိုး သက်ရောက်စေသနည်း။ ပျက်စီးခြင်းသို့ ရောက်စေခြင်းနှင့် ဖျက်ဆီးခြင်းတို့ ဖြစ်၏။ သင့်အတွက် နောက်ထပ်အသက်တာ သို့မဟုတ် နောက်ထပ် ပြန်လည်မွေးဖွားခြင်းတို့ မည်သည့်အခါမျှ ရှိမည်မဟုတ်။ ထို့ပြင် ဘုရားသခင်သည် သင့်ကို နောက်ထပ် တာဝန်ပေးစေခိုင်းချက် တစ်ခုခုဖြင့် အပ်နှင်းနိုင်တော့မည် မဟုတ်ပေ။ သင့်အတွက် အထူးတာဝန် တစ်ခုမျှ မရှိတော့ဘဲ ကယ်တင်ခြင်း ခံရရန် အခွင့်အလမ်း မရှိတော့ချေ။ ဤသည်ကား လေးနက်သော ပြဿနာပင်တည်း။ ဘုရားသခင်က “ဤလူသည် ငါ့ တရားပလ္လင်တော်နှင့် ငါ၏ မျက်မှောက်တော်တို့မှ ရှောင်ပြေးသွားကာ ငါ့မျက်စိရှေ့မှ တစ်ခါ ရှောင်ပြေးသွားခဲ့ပြီးပြီ။ သူ၏ အထူးတာဝန်ကိုလည်း မထမ်းဆောင်ခဲ့၊ သို့မဟုတ် သူ၏ တာဝန်ပေးစေခိုင်းချက်ကို မပြီးစီးခဲ့။ သူ့အသက်သည် ဤတွင် အဆုံးသတ်ပြီ။ ဤကား ပြီးလေပြီ။ နိဂုံးချုပ်သွားပြီဖြစ်သည်” ဟု ဆိုလေမည်။ ဝမ်းနည်းဖွယ်အဖြစ်ဆိုး ပါတကား။ ယခုအခါတွင် ဘုရားသခင်၏ အိမ်တော်၌ သင်တို့၏တာဝန်ကို ထမ်းဆောင်နိုင်ဖို့အတွက်မှာ ယင်းတာဝန်သည် ကြီးသည်ဖြစ်စေ၊ ငယ်သည်ဖြစ်စေ၊ ရုပ်ပိုင်းဖြစ်စေ၊ စိတ်ပိုင်းဖြစ်စေ၊ ပြင်ပကိစ္စများ ကိုင်တွယ်ရသည်ဖြစ်စေ၊ အတွင်းပိုင်း အလုပ်ကိုင်တွယ်ရသည်ဖြစ်စေ မည်သူ့ တာဝန်ထမ်းဆောင်ခြင်းမျှ မတော်တဆ ဖြစ်ပေါ်လာခြင်း မဟုတ်။ ဤကား အဘယ်သို့များ သင်၏ရွေးချယ်မှု ဖြစ်နိုင်ပေမည်နည်း။ ဤအရာအားလုံးကို ဘုရားသခင်က ဦးဆောင်သည်။ ဘုရားသခင်က သင့်ကို တာဝန်ပေးစေခိုင်းနေခြင်းကြောင့်သာ သင်ဤသို့ လှုံ့ဆောင်ခြင်းခံရကာ သင့်၌ အထူးတာဝန်၊ ဝတ္တရားတို့နှင့်ပတ်သက်သော အသိစိတ်ရှိနေပြီး သင့်တာဝန်ကို ထမ်းဆောင်နိုင်နေခြင်းဖြစ်သည်။ ဘာသာတရားမရှိသူများထဲတွင် ကြည့်ကောင်းသူ၊ ဗဟုသုတပြည့်ဝသူ သို့မဟုတ် ပါရမီရှိသူ များစွာရှိသော်လည်း ထိုသူတို့ကို ဘုရားက ထောက်ခံစွာ ကြည့်ရှုသလော။ မပေးပါ။ ဘုရားသခင်က သူတို့ကို မရွေးချယ်ခဲ့ဘဲ သင်တို့ လူစုကိုသာ ထောက်ခံစွာ ကြည့်ခဲ့သည်။ သူက သူ၏ စီမံခန့်ခွဲမှု အလုပ်များတွင် သင်တို့အားလုံးကို ကဏ္ဍအမျိုးအစား အားလုံးကို လုပ်ဆောင်စေကာ တာဝန်အမျိုးအစားအားလုံးကို ထမ်းဆောင်ပြီး ဝတ္တရားအမျိုးမျိုးကို တာဝန်ယူစေသည်။ ဘုရားသခင်၏ စီမံခန့်ခွဲမှု အစီအစဉ်သည် အဆုံးသတ်သို့ရောက်ပြီး အောင်မြင်ဖြစ်မြောက်သွားချိန်တွင် ဤသည်မှာ ဂုဏ်ယူဖွယ်နှင့် အထူးအခွင့်အရေး ဖြစ်လိမ့်မည်တကား။ သို့ဆိုလျှင် ယနေ့သူတို့၏ တာဝန်ကို ထမ်းဆောင်ရာ၌ အခက်အခဲ အနည်းငယ် ခံစားရသည့်အခါတွင်လည်းကောင်း၊ သူတို့ အရာအချို့ စွန့်လွှတ်လိုက်ရကာ သူတို့ကိုသူတို့ အနည်းငယ်အသုံးခံပြီး အဖိုးအခတစ်ခုခု ပေးဆပ်လိုက်ရသည့်အခါတွင်လည်းကောင်း၊ ကမ္ဘာပေါ်ရှိ သူတို့၏ အဆင့်အတန်း၊ ကျော်ကြားမှုနှင့် အကျိုးအမြတ်တို့ကို ဆုံးရှုံးရသည့်အချိန်တွင်လည်းကောင်း၊ ဤအရာများအားလုံး ကုန်သွားသည့်အချိန်တွင်လည်းကောင်း သူတို့ဆီမှ ဘုရားသခင်က အားလုံး ယူသွားလိုက်သည်ဟု ထင်ရသော်လည်း သူတို့သည် ပိုမို အဖိုးထိုက်ပြီး တန်ဖိုးရှိသော အရာတစ်ခုကို ရရှိလိုက်ပြီးဖြစ်သည်။ ဘုရားသခင်ထံမှ လူများသည် အဘယ်အရာကို ရရှိလိုက်ပြီးဖြစ်သနည်း။ သူတို့၏ တာဝန်ကို ဖြည့်ဆည်းခြင်းဖြင့် သမ္မာတရားနှင့် အသက်ကို ရလိုက်သည်။ သင်၏တာဝန်ကို ထမ်းဆောင်ပြီးသည့်အချိန်မှသာ၊ ဘုရား၏ တာဝန်ပေးစေခိုင်းချက်ကို ပြီးစီးသည့်အချိန်မှသာ၊ ဘုရားသခင်က သင့်အား ပေးအပ်သည့် သင်၏ အထူးတာဝန်နှင့် တာဝန်ပေးစေခိုင်းချက်တို့အတွက် သင့်အသက်တာတစ်ခုလုံးကို အသက်ရှင်နေထိုင်သည့်အချိန်မှသာ၊ သင့်တွင် လှပသော သက်သေခံချက် ရှိသည့်အချိန်မှသာ၊ သင်သည် တန်ဖိုးရှိသော အသက်တာကို နေထိုင်သည့်အချိန်မှသာ သင်သည် စစ်မှန်သော လူတစ်ယောက်ဖြစ်သည်။ သင်သည် စစ်မှန်သော လူတစ်ယောက် ဖြစ်သည်ဟု အဘယ်ကြောင့် ငါဆိုသနည်း။ ဘုရားသခင်သည် သင့်ကို ရွေးချယ်ကာ သူ၏ စီမံခန့်ခွဲမှုအတွင်းရှိ ဖန်ဆင်းခံတစ်ယောက်အနေဖြင့် သင်၏တာဝန်ကို ထမ်းဆောင်ခိုင်းခဲ့ခြင်းကြောင့်ဖြစ်သည်။ ဤသည်မှာ သင်၏ အသက်တာတွင် တန်ဖိုးအကြီးဆုံးနှင့် အဓိပ္ပာယ်အရှိဆုံးပင် ဖြစ်သည်။

ဘုရားသခင်သည် လူတို့ထံမှ များစွာမတောင်းဆိုပေ။ ဘုရားသခင်က သင့်ကို တာဝန်ပေးစေခိုင်းချက်တစ်ခုနှင့် ဝတ္တရားတစ်ခုပေးသည့်အခါတွင် သင့်တွင် ယုံကြည်မှုအနည်းငယ်သာ ရှိကြောင်းနှင့် ဤသည်မှာ သင်စိုက်ထုတ်နိုင်သမျှ အများဆုံးအားထုတ်မှုဖြစ်ကြောင်း၊ ဤသည်မှာ သင်ပေးနိုင်သမျှ အများဆုံးဖြစ်ကြောင်းနှင့် ဤအရာများသည် သင်တာဝန်ယူနိုင်သည့် အရာများဖြစ်ကြောင်း သင်ကဆိုလေလျှင် ဘုရားသခင်သည် သင့်ကို တွန်းအားပေးမည် မဟုတ်။ ဤသည်မှာ သူက သင့်ကို ရာခိုင်နှုန်းပြည့် တောင်းဆိုသည့်အခါ သင်က ကိုးဆယ့်ငါး ရာခိုင်နှုန်းသာပေး၍ သူက စိတ်မကျေမနပ်ဖြစ်လိမ့်မည်ဖြစ်ကာ သင့်ကို သက်ညှာမည် မဟုတ်ဘဲ သူတောင်းဆိုသည့် ရာခိုင်နှုန်းပြည့် ရောက်နိုင်အောင် အစဉ်မပြတ် နှိုးဆော်ကာ တွန်းအားပေးသည့် ပုံစံမျိုးမဟုတ်ချေ။ ဘုရားသခင်က ဤသို့လုပ်လိမ့်မည်မဟုတ်။ ထိုအစား သူသည် သင့်ကို သင်၏ ဝိညာဉ်ရင့်သန်မှု၊ စွမ်းအားနှင့် သင်စွမ်းဆောင်နိုင်သည့်အလျောက် တစ်ဆင့်ချင်း တရွေ့‌ရွေ့ တိုးတက်လာအောင် ကြိုးစားစေမည် ဖြစ်သည်။ ဘုရားသခင်သည် သူ၏ အလုပ်တွင် မျှတကာ အကျိုးအကြောင်းဆီလျော်သည်။ သူသည် လူတို့ကို တွန်းအားမပေး။ သင့်ကို သက်သောင့်သက်သာနှင့် စိတ်အေးလက်အေးရှိစေသည်။ သူက သင့်အတွက် သူလုပ်ဆောင်သမျှတွင် သင့်အား သူနားလည်နိုင်ကြောင်းနှင့် သင့်အတွက် အလေးထားကြောင်း သင့်ကို ခံစားရစေသည်။ လူတို့သည် ဘုရားသခင်၏ အပင်ပန်းခံရသော ရည်ရွယ်ချက်များကိုသာမက လူသားမျိုးနွယ်အတွက် သူ၏ သနားကရုဏာ၊ မေတ္တာကျေးဇူးတော်နှင့် စိတ်ရှည်သည်းခံနိုင်မှုတို့ကို သတိမူမိရမည်။ သို့ဆိုလျှင် လူတို့ မည်သည့်အရာကို လုပ်ဆောင်ကာ မည်နည်းမည်ပုံ ပူးပေါင်းဆောင်ရွက်ရမည်နည်း။ လူတို့ ပူး‌ပေါင်းဆောင်ရွက်သင့်သည့် နည်းလမ်းမှာ အောက်ပါအတိုင်းဖြစ်သည်။ “ဘုရားသခင်၏ ရည်ရွယ်ချက်များကို ဖြည့်ဆည်းရန် ငါဦးတည် ကြိုးပမ်းရမည်။ ဘုရားသခင်က ငါ့ထံမှ ရာခိုင်နှုန်းပြည့် လိုချင်သည်။ ငါ ခြောက်ဆယ်ရာခိုင်နှုန်း ပေးနေနိုင်ချိန်တွင် သုံးဆယ်ရာခိုင်နှုန်းမျှသာ ပေးမည်မဟုတ်။ ငါ့ရှိသမျှ အားအင်အကုန်ပေးမည်။ ငါသည် စိတ်မချရသောသူဖြစ်မည်မဟုတ်။ ငါသည် ရေသာမခို။ ထို့ပြင် ကံအပေါ် မှီခိုသည့် စိတ်မျိုး ထားမည်မဟုတ်”ဟူ၍ဖြစ်သည်။ ဤကား အလုပ်ဖြစ်လိမ့်မည်။ ဘုရားသခင်က လူတစ်ယောက်၏ စိတ်နှလုံးကို ကြည့်သည်။ သူ့တွင် လူတိုင်းအတွက် ထပ်တူညီသော သတ်မှတ်ချက်များ ရှိမနေပေ။ တခြားတစ်ယောက်က စွန့်လွှတ်သဖြင့် သင်သည် သင့်သားသမီး၊ မိသားစုတို့ကို စွန့်လွှတ်ရမည်၊ သို့မဟုတ် သင့်အလုပ်ကို လိုက်စွန့်လွှတ်ရမည်ဟု မဟုတ်။ ဘုရားသခင်တွင် အားလုံးအတွက် တစ်သမတ်တည်း ချဉ်းကပ်ပုံမျိုး မရှိ။ သူသည် သင်၏ ဝိညာဉ်ရင့်သန်မှုနှင့် သင်စွမ်းဆောင်ရရှိနိုင်သည့်အရာနှင့်အညီ သင့်ကို တောင်းဆိုသည်။ သို့ဆိုလျှင် သင်သည် မည်သည့်စိတ်သောကကိုဖြစ်စေ၊ မည်သည့်ဖိစီးမှုကိုဖြစ်စေ ခံစားရန် မလိုအပ်ပေ။ သင် စွမ်းဆောင်ရရှိနိုင်စွမ်းရှိသည့်အရာကို အခြေခံပြီး ဘုရားသခင်ရှေ့မှောက်တွင် ဆုသာတောင်းပါလေ။ မည်သည့် ခက်ခဲမှုရှိသည်ဖြစ်စေ၊ မည်သည့် အကန့်အသတ်ရှိနေသည်ဖြစ်စေ ၎င်းတို့ထံမှ နောက်တွန့်မသွားနှင့်။ ယင်းတို့အားဖြင့် သင့်ကို မထိခိုက်စေနှင့်။ ဤသည်ကား နည်းမှန်ပင်ဖြစ်၏။ သင်သည် ယင်းတို့အားဖြင့် အထိခိုက်ခံရသည်နှင့် “ငါ ကောင်းကောင်းမလုပ်ခဲ့။ ဘုရားသခင်သည် ငါနှင့်ပတ်သက်၍ မပျော်ရွှင်သည် မဟုတ်လော။ ကောင်းကောင်း ဂရုစိုက်ရမည်။ ငါအရမ်းကာရော တွန်း၍မဖြစ်။ အသက်ရှူချောင်စရာ နေရာချန်ဖို့ လိုအပ်သည်”ဟု မပြတ် တွေးနေလိမ့်မည်။ ဤကား မှားယွင်းပေသည်။ ဤကား ဘုရားသခင်အပေါ် နားလည်မှု လွဲမှားခြင်းပင်။ ဤအတွေ့အကြုံမျိုး၏ တဖြည်းဖြည်းဖြစ်လာသော အဆင့်တစ်ခုချင်းတိုင်းသည် လူတို့ကို ဘုရားသခင်အား မိမိတို့၏ အယူအဆများနှင့် စိတ်ကူးများကို အခြေခံပြီး သံသယပင် ဝင်နိုင်သည့် အနေအထားထိရောက်အောင် မိမိတို့၏ ယုံကြည်မှုသည် သေးငယ်လွန်းသည်ဟု ပိုပိုပြီး ခံစားရစေသည်။ “မသူတော်၏စံနှင့် သူတော်ကိုနှိုင်း” ဟူသည့် စကားပုံအတိုင်းပင်ဖြစ်သည်။ သူတို့သည် ဘုရားသခင်ကို ယုံကြည်ပါသော်လည်း သူ့အပေါ်မှီခိုရန် ကြောက်ရွံ့နေကြသည်။ သူတို့သည် ဘုရားသခင်၏ အချုပ်အခြာအာဏာ ကို ယုံကြည်ပါသော်လည်း သူ့ကို အရာအားလုံး လက်လွှဲပေးရန် ကြောက်ရွံ့နေကြသည်။ လူတို့သည် “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်”နှင့် “အရာခပ်သိမ်းသည် ဘုရားသခင် လက်ထဲတွင်ရှိသည်”ဟု မကြာခဏ ဆိုကြသော်လည်း အခြေအနေအချို့နှင့် ကြုံတွေ့ရသည့်အခါ “ဘုရားသခင်သည် ဤအရာအပေါ် အမှန်တကယ် အချုပ်အခြာအာဏာ ကိုင်စွဲနိုင်ပါ၏လော။ သူသည် အမှန်တကယ် မှီခိုလို့ ရပါ၏လော။ ငါသည် အခြားသူများကိုသာ မှီခိုလိုက်သည်က ပိုကောင်းမည်။ ပြီးလျှင် အကယ်၍ ယင်းသည် အလုပ်မဖြစ်ပါက ငါ့ဘာသာငါ တစ်ခုခု ကြံဆမည်” ဟုတွေးကြသည်။ ယင်းနောက် သူတို့သည် မည်မျှပင် မရင့်ကျက်ဘဲ အဓိပ္ပာယ်မဲ့ကာ ဝိညာဉ်ရင့်သန်မှု သေးငယ်သည်ကို သဘောပေါက်ကြတော့သည်။ သို့နှင့် သူတို့သည် ဘုရားခင်ကို မှီခိုလိုကြသဖြင့် နောက်ထပ် ပြန်လှည့်ကြသော်လည်း လမ်းကြောင်းမရှိသေးသည်ကိုသာ တွေ့ကြရသည်။ သို့ရာတွင် ၎င်းတို့၏ စိတ်ထဲတွင် ဘုရားသခင်က သစ္စာစောင့်သိပြီး သူ့ကို မှီခိုနိုင်သည်ဟု အတွင်းနက်နက်၌ သူတို့သိကြသော်လည်း သူတို့သည် သေးငယ်သော ယုံကြည်မှုရှိပြီး အစဉ်အမြဲ လွန်စွာ သံသယပွားနေကြခြင်းသာဖြစ်သည်။ ဤပြဿနာကို မည်သို့ဖြေရှင်းမည်နည်း။ သင်သည် သင်၏ အတွေ့အကြုံနှင့် သမ္မာတရားကို လိုက်စားနားလည်ခြင်းတို့ အပေါ်မှီခိုရမည်။ သို့မှသာ သင်သည် စစ်မှန်သော ယုံကြည်မှု ဖြစ်ပေါ်နိုင်မည်။ သင်ပိုမို တွေ့ကြုံရလေလေနှင့် ဘုရားသခင်အပေါ် ပိုမိုမှီခိုလေလေ သူ့ကို မှီခိုနိုင်သည်ဟု သင်ပိုမို ခံစားလာရလေလေဖြစ်သည်။ သင်သည် ကိစ္စများကို ပိုမိုကြုံတွေ့လာရပြီး ဘုရားသခင်က သင့်ကို အခက်အခဲများနှင့် အန္တရာယ်တို့ကို‌ ရှောင်လွှားနိုင်ရန် ကူညီပေးရင်း အကြိမ်ကြိမ် ကာကွယ်ပုံကို မြင်ရသဖြင့် သင့်တွင် ဘုရားသခင်အပေါ် စစ်မှန်သော ယုံကြည်မှုနှင့် မှီခိုမှုတို့ အမှုမဲ့အမှတ်မဲ့ ဖြစ်ပေါ်လာလိမ့်မည်။ ဘုရားသခင်သည် ယုံကြည်ထိုက်ကာ ကိုးစားထိုက်သည်ဟု သင်ခံစားရမည်။ သင့် စိတ်နှလုံးတွင် ဤယုံကြည်မှု ပထမဦးစွာရှိလာရန် လိုအပ်သည်။

လူတစ်ယောက်ချင်းစီတိုင်းတွင် သူတို့ကိုယ်ပိုင် ကံကြမ္မာရှိသည်။ ထို့ပြင် ယင်းကို ဘုရားသခင်က အားလုံး ကြိုတင်ပြဋ္ဌာန်းထားသည်။ မည်သူကမျှ အခြားတစ်စုံတစ်ယောက်၏ ကံတရားကို ဦးစီးဦးဆောင် မလုပ်နိုင်။ သင့်မိသားစုအတွက် စိတ်ဖိစီးနေသည်ကို ရပ်လိုက်ပြီး အရာအားလုံးကို လက်လွှတ်ကာ စွန့်လွှတ်ရန် သင်ယူသင့်သည်။ ဤသည်ကို သင်မည်သို့ လုပ်ဆောင်မည်နည်း။ နည်းလမ်းတစ်ခုမှာ ဘုရားသခင်ထံ ဆုတောင်းရန်ဖြစ်သည်။ ဘုရားသခင်ကို မယုံကြည်သည့် သင်၏ မိသားစုဝင်များသည် လောကီအရာများ၊ ကြွယ်ဝမှုနှင့် ဇိမ်ခံပစ္စည်းများကို မည်သို့ လိုက်စားသည်ကို သင်ချင့်ချိန်တွေးဆရမည်။ သူတို့သည် စာတန်နှင့် သက်ဆိုင်ကာ သူတို့သည် သင်နှင့် ကွဲပြားခြားနားသော လူစားမျိုးဖြစ်သည်။ သင်၏ တာဝန်ကို မထမ်းဆောင်ဘဲ သူတို့အကြား၌ သင်နေထိုင်လျှင် သင်သည် ဒုက္ခခံစားရသည့် အသက်တာကို သင် အသက်ရှင်နေထိုင်လိမ့်မည်။ သင်သည် ကိစ္စများကို သူတို့နှင့် ကွဲပြားစွာ မြင်သဖြင့် သင်သည် သူတို့နှင့် ကောင်းစွာသင့်မြတ်ခြင်း ရှိရမည့်အစား ညှဉ်းဆဲခံရလိမ့်မည်။ စိတ်ဆင်းရဲမှုသာရှိပြီး ပျော်ရွှင်ခြင်းမရှိ ဖြစ်လိမ့်မည်။ ခင်တွယ်မှုသည် သင့်ကို ငြိမ်းချမ်းမှုနှင့် ပျော်ရွှင်မှုတို့ ပေးနိုင်ပါသလား။ ဇာတိပကတိကို လိုက်လျောဖြည့်ဆည်းနေခြင်းသည် သင့်ကို ဒုက္ခ၊ အနှစ်မဲ့ခြင်းနှင့် တစ်သက်တာ နောင်တတို့ကိုသာ ဖြစ်စေလိမ့်မည်။ ဤကား သင် လုံးလုံးလျားလျား နားလည်သဘောပေါက်ရန် လိုအပ်သည့် အရာတစ်ခုဖြစ်သည်။ သို့ဖြစ်၍ သင့်မိသားစုကို လွမ်းနေခြင်းသည် တစ်ဖက်သတ်ကျကာ ယင်းသည် မလိုအပ်ဘဲ ခံစားချက်လွန်ကဲနေခြင်းပင်။ သင်သည် သူတို့နှင့် ခြားနားသော လမ်းတစ်ခုကို လျှောက်နေသည်။ ဘဝ၊ လောကီအမြင်၊ ဘဝလမ်းကြောင်း၊ လိုက်စားခြင်း၏ ရည်မှန်းချက်တို့အပေါ် သင်၏အမြင်သည် အားလုံးခြားနားသည်။ သင်သည် သင့်မိသားစုနှင့် ယခုအတူရှိမနေသော်လည်း သင်သည် သွေးသားတော်စပ်နေသောကြောင့် သင်သည် သူတို့နှင့် ရင်းနှီးနေကာ သင်တို့သည် မိသားစုတစ်ခုတည်း ဖြစ်ကြသည်ဟု သင်အမြဲ ခံစားရသည်။ သို့သော် သင်သူတို့နှင့် အမှန်တကယ် နေထိုင်ကာ ရက်အနည်းငယ် ဆက်ဆံရသည့်အခါတွင် သင့်ကို လုံးဝ စိတ်အနှောင့်အယှက် ဖြစ်သွားစေလိမ့်မည်။ သူတို့သည် အလိမ်အညာများနှင့် ပြည့်နေသည်။ သူတို့ ပြောကြသည့်အရာ အကုန်လုံးမှာ မှားယွင်းကာ စကားချိုပြီး လှည့်ဖြားတတ်သော အရာချည်းသာဖြစ်သည်။ သူတို့၏ ကျင့်ကြံပြုမူခြင်းနှင့် လောကကြီးကို ဆက်ဆံပုံ နည်းလမ်းသည် စာတန်ဆန်သော အတွေးအခေါ်များနှင့် ဘဝနီတိတို့ အပေါ်အားလုံးအခြေခံထားသည်။ သူတို့၏ အတွေးနှင့် အမြင်များအားလုံးသည် မှားယွင်းပြီး အဓိပ္ပာယ်မဲ့ကာ တကယ်ကို ကြားနာရန်ပင် မခံမရပ်နိုင်ပေ။ သို့ဖြစ်၍ “ငါ့စိတ်ထဲတွင် သူတို့ကို အချိန်ပြည့် ထားရှိခဲ့ဖူးသည်။ ပြီးလျှင် သူတို့ကောင်းစွာ အသက်ရှင်နေထိုင်ရခြင်း မရှိသည်ကို ငါအမြဲမပြတ် စိုးရွံ့နေခဲ့သည်။ သို့သော် ဤလူများနှင့် ယခုနေနေရသည်မှာ တကယ်ကို မခံနိုင်စရာပင်” ဟု သင့်ကိုယ်သင် တွေးလိမ့်မည်။ သင်သည် သူတို့ကို အော့ကြောလန်သည်။ သူတို့သည် မည်ကဲ့သို့ လူစားမျိုး ဖြစ်ကြသည်ကို သင်သဘောမပေါက်ရသေးသဖြင့် မိသားစုသံယောဇဉ်သည် အခြားမည်သည့်အရာထက်မဆို ပိုအရေးကြီးကာ ပိုစစ်မှန်သည်ဟု သင်ထင်နေဆဲဖြစ်သည်။ သင်သည် ခင်တွယ်မှုက ဘောင်ခတ်ခြင်းကို ခံနေရဆဲဖြစ်သည်။ ထိုခင်တွယ်မှုနှင့်ဆိုင်သော အရာများကို သင်တတ်နိုင်သလို စွန့်လွှတ်ရန်ကြိုးစားလော့။ သင်မလုပ်နိုင်လျှင် သင့်တာဝန်ကို ရှေ့တန်းတင်လော့။ ဘုရားသခင်၏ တာဝန်ပေးစေခိုင်းချက်နှင့် သင်၏ အထူးတာဝန်သည် အရေးအကြီးဆုံးဖြစ်သည်။ တာဝန်ကို ဦးစွာဖြည့်ဆည်းခြင်းသည် အခြားအရာများထက် သာလွန်ထိပ်ရောက်သည်။ ထို့ပြင် ဇာတိပကတိရှိ သင်၏ဆွေမျိုးကိစ္စများနှင့်သက်ဆိုင်သောအရာများဖြင့် ယခု စိတ်ရှုပ်မခံနှင့်။ သင်၏ တာဝန်ပေးစေခိုင်းချက်နှင့် တာဝန်တို့ ပြည့်ဝသွားသည့်အချိန်တွင်၊ သမ္မာတရားသည် သင့်အတွက် ပို၍ ပို၍ ရှင်းလင်းလာသည့်အချိန်တွင်၊ ဘုရားသခင်နှင့် သင်၏ ဆက်ဆံရေးသည် ပို၍ ပို၍ပုံမှန်ဖြစ်လာသည့်အချိန်တွင်၊ သင်၏ ဘုရားသခင်ကို ကျိုးနွံနာခံသည့် စိတ်နှလုံးသည် ယခင်ကထက် ပိုမိုကြီးထွားလာ၍ သင်၏ ဘုရားသခင်ကို ကြောက်ရွံ့ရိုသေသော စိတ်နှလုံးသည် ယခင်ကထက် ပိုမိုကြီးထွားကာ ပေါ်လွင်လာသည့်အချိန်တွင် သင်၏ အခြေအနေသည် ပြောင်းလဲလိမ့်မည်။ သင်၏ အခြေအနေပြောင်းလဲ လာသည်နှင့် သင်၏ လောကီအမြင်နှင့် ခင်တွယ်မှုတို့သည် မှေးမှိန်သွားကာ သင်သည် ယင်းတို့ကို ဖွေရှာတော့မည်မဟုတ်။ ထို့ပြင် သင်၏ စိတ်နှလုံးသည် ဘုရားသခင်ကို မည်သို့ချစ်ရန်၊ သူ့ကို မည်သို့ စိတ်ကျေနပ်အောင် လုပ်ဆောင်ရန်၊ သူ့ကို ကျေနပ်စေမည့် ပုံစံဖြင့် မည်သို့နေထိုင်ရန်နှင့် သမ္မာတရားနှင့်မည်သို့ နေထိုင်ရန်တို့ကိုသာ ရှာဖွေလိုတော့မည်။ သင့်စိတ်နှလုံးသည် ဤသည်ကို ကြိုးပမ်းသည်နှင့် ဇာတိပကတိကို ခင်တွယ်ခြင်းနှင့်သက်ဆိုင်သော အရာများသည် တဖြည်းဖြည်းချင်း မှေးမှိန်သွားပြီး သင့်ကို ချည်နှောင်နိုင်ခြင်း၊ သို့မဟုတ် ထိန်းချုပ်နိုင်ခြင်း ရှိတော့မည် မဟုတ်ပေ။

လူအချို့က “ကျွန်ုပ်သည် မိမိ၏တာဝန်များကို ထမ်းဆောင်သည့်အချိန်တွင် ကျွန်ုပ်၏ မိသားစုအပေါ် ခင်တွယ်မှု၏ ချုပ်တည်းခြင်းကို မခံရသော်လည်း အားလပ်သည့်အချိန်ခဏရှိတိုင်း သူတို့ကို စလွမ်းမိပါသည်”ဟု ဆိုကြသည်။ ကောင်းပြီ။ သင့်မိသားစုကို လွမ်းခြင်း၏ အကျိုးဆက်များကား အဘယ်နည်း။ အကယ်၍ ယင်းသည် သင့်ကို အပျက်သဘောဆောင်လာစေကာ သင့်တာဝန်များ ထမ်းဆောင်ရန် စိတ်မပါဖြစ်စေနိုင်လျှင် သင်သည် ဖြေရှင်းချက်အတွက် သမ္မာတရားကို ရှာရမည်။ ပြဿနာကို သင်ဖြေရှင်းလိုက်သည်နှင့် သင်သည် နောက်ထပ် အားလပ်သည့်အချိန်ခဏရှိလျှင် သင့်မိသားစုကို အမြဲမပြတ် လွမ်းနေတော့မည်မဟုတ်ဘဲ အကျိုးဆက်များလည်း ဖြစ်စေမည် မဟုတ်။ ထို့ကြောင့် မည်သည့် ပြဿနာမဆို ပေါ်ပေါက်လာပါက သင်သည် ယင်းတို့ကို ဖြေရှင်းရန်အတွက် သမ္မာတရားကို ရှာဖွေသင့်သည်။ ဤကား အရေးအကြီးဆုံးတည်း။ သင့်မိသားစုကို လွမ်းနေခြင်းသည် စိုးရိမ်ဖွယ်ရာ မဟုတ်။ အမြဲမပြတ် သင့်အိမ်လွမ်းနေခြင်း၏ အကျိုးဆက်က မည်သည့်အရာ ဖြစ်ကြောင်းနှင့် ယင်းကို မည်သို့ဖြေရှင်းသင့်ကြောင်းတို့ကို သင်တွေးရန်လိုအပ်ခြင်းသည် အဓိကအချက်ဖြစ်သည်။ “ဤစိတ်အခြေအနေသည် မည်သို့ပေါ်ပေါက်လာသနည်း။ ငါ့မိသားစုကို ငါဘာကြောင့် အမြဲလွမ်းနေရသနည်း။ သမ္မာတရား၏ မည်သည့်အစိတ်အပိုင်းသည် ငါ့အတွက် မရှင်းလင်းသနည်း။ မည်သည့် သမ္မာတရားကို ငါဝင်ရောက်သင့်သနည်း”ဟု သင်ချင့်ချိန်တွေးဆသင့်သည်။ ဤသို့ လက်တွေ့လုပ်ဆောင်လျှင် သင်သည် သမ္မာတရားသို့ ဝင်ရောက်မှုကို လျင်မြန်စွာ ရလိမ့်မည်။ သင်သည် သင်၏စိတ်တွင် သမ္မာတရားကို အမြဲချင့်ချိန်တွေးဆနေရမည်။ သင်များများ လုပ်ဆောင်လေလေ သမ္မာတရားအပေါ် သင်၏နားလည်မှု ပိုမိုရှင်းလင်းလာလေလေ ဖြစ်ကာ သင်၏စိတ်တွင် လက်တွေ့လုပ်ဆောင်မှု လမ်းကြောင်းများ ပိုရှိလေလေဖြစ်လိမ့်မည်။ ဤသည်က သမ္မာတရားနှင့်ပတ်သက်ပြီး မတောက်တခေါက် သိမြင်မှုရှိရုံမျှသာမဟုတ်ဘဲ သမ္မာတရားအပေါ် အမှန်တကယ်နားလည်ခြင်းသို့ ရောက်စေလိမ့်မည်။ ဤအခြေအနေတွင် သင်သည် မိတ်သဟာယဖွဲ့ရန် လူများ ရှာဖွေလိုလိမ့်မည်။ မိတ်သဟာယဖွဲ့ခြင်း၏ ရည်ရွယ်ချက်သည်ကား အဘယ်နည်း။ ယင်းကား အတည်ပြုချက် ရယူရန်နှင့် မည်သည့်ကွဲလွဲမှုမျှ မရှိဘဲ သမ္မာတရားကို ပိုမို တိကျမှန်ကန်စွာ နားလည်ရန်ဖြစ်သည်။ ဤနည်းအားဖြင့် သင့်တွင် အခက်အခဲတစ်ခုမျှ ရှိလိမ့်မည်မဟုတ်ဘဲ သင့်စိတ်သည် လွတ်မြောက်ခြင်းနှင့် လွတ်လပ်ခြင်းတို့ ရရှိကာ အချုပ်အနှောင်များ တစ်ခုမျှ ရှိတော့မည်မဟုတ်။ သင်သည် သင့်မိသားစုကို အမြဲမပြတ် လွမ်းနေတော့မည်မဟုတ်ဘဲ လောကီအနှောင်အဖွဲ့များမှ ရုန်းထွက်နိုင်လိမ့်မည် ဖြစ်သည်။ သင့်အခြေအနေသည် ပို၍ ပို၍ ပုံမှန်ဖြစ်လာလိမ့်မည်။ သင်တို့အားလုံး သမ္မာတရားကို ချင့်ချိန်တွေးဆရန် သင်ယူရမည်။ ယင်းကို အဘယ်သို့ လုပ်ရသနည်း။ ဥပမာ သင်ယနေ့ တစ်စုံတစ်ခုလုပ်ခဲ့ပြီးကာ သင့်အနေဖြင့် သိပ်မှန်ကန်သည်ဟု မခံစားရသလို ယင်းသည် စည်းမျဉ်းများနှင့် ဆန့်ကျင်သည်ဟုထင်ရသော်လည်း ပြဿနာသည် အဘယ်တွင် ရှိသည်ကို သင်မသိဟု ဆိုကြပါစို့။ ယင်းသည် “ဤကိစ္စသည် မည်သည့် သမ္မာတရားနှင့်ဆက်စပ်နေသနည်း။ မည်သည့် စည်းမျဉ်းနှင့် ဆက်စပ်နေသနည်း” ဟုတွေးကာ ဘုရားသခင်ကို ဆုတောင်းပြီး သမ္မာတရားရှာဖွေသင့်သည့် အချိန်ပင်ဖြစ်သည်။ သင်သည် သမ္မာတရားကို မိတ်သဟာယဖွဲ့ကာ ပြန်ဆင်ခြင်ပြီး သုံးသပ်ရန် တစ်စုံတစ်ယောက်ကို ရှာဖွေသင့်သည်။ သင်သည် နောက်ဆုံးတွင် ပြဿနာ၏ရင်းမြစ်ကို ရှာဖွေတွေ့ရှိကာ သမ္မာတရားကို ရှာဖွေခြင်းအားဖြင့် ယင်းကို ဖြေရှင်းသည့်အချိန်တွင် သင့်တွင် ဘုရားသခင်အပေါ် ယုံကြည်မှု ပိုရှိလာပြီး သမ္မာတရားနှင့် ပတ်သက်၍ ပိုမိုတိုးတက်အောင် လုပ်ဆောင်နိုင်လိုက်သည်ဟု သင်ခံစားရမည်။ သင်သည် ကိစ္စအချို့ကို ပိုင်းခြားသိမြင်နိုင်ပြီး ဝိညာဉ်ဆိုင်ရာ စကားလုံးအချို့ကို နားလည်နိုင်လိမ့်မည်။ သို့မဟုတ် သင်သည် အများအားဖြင့် ထပ်ကာဆိုနေသည့် ဩဝါဒအချို့ သို့မဟုတ် ဆောင်ပုဒ်အချို့တို့ မည်သည့်အရာကို ညွှန်းဆိုကာ ဆိုလိုသည်ကို သင်နားလည်လာနိုင်လိမ့်မည်။ ဤကား သမ္မာတရားကို နားလည်မှုအချို့ရှိခြင်းနှင့် ယင်းကို မည်သို့ လက်တွေ့လုပ်ဆောင်ရမည်ကို သိခြင်းပင်ဖြစ်သည်။ ထို့နောက်တွင် သင်သည် ဆက်လက်ကာ အခြားသူများနှင့် မိတ်သဟာယဖွဲ့လိမ့်မည်။ ယင်းဆောင်ပုဒ်ကို ရှင်းရှင်းလင်းလင်း နားလည်သည်အထိ မိတ်သဟာယဖွဲ့ကာ ယင်းကို လက်တွေ့လုပ်ဆောင်သည့် လမ်းကြောင်းတစ်ခုအဖြစ် ပြောင်းလဲလိုက်မည်။ ဤကား ကောင်းသောအရာမဟုတ်လော။ ဤကား နောက်ထပ်ရှေ့ဆက်နည်းပင် ဖြစ်သည်။ တစ်ခါတစ်ရံတွင် သင်သည် အချို့သော အခြေအနေဖြင့် လူတစ်ဦးကို တွေ့မည်ဖြစ်ပြီး သင်သည် “ဤလူသည် အဘယ်ကြောင့် ဤအခြေအနေရှိသနည်း။ ၎င်း၏ ဤအခြေအနေသည် မည်သို့ ဖြစ်လာသနည်း။ ငါ့တွင် အဘယ်ကြောင့် ဤသို့အခြေအနေမျိုး မရှိရသနည်း။ ၎င်းပြောသည့် အရာသည် အခြေအနေနှင့် စိတ်နေစိတ်ထားတစ်ရပ်ရပ်ကို ကိုယ်စားပြုသည်။ ၎င်း၏ ဤစိတ်နေစိတ်ထားသည် မည်သို့ပေါ်ပေါက်လာသနည်း။ ပြဿနာသည် မည်သည့်နေရာမှ ပေါ်ထွန်းလာသနည်း။ သမ္မာတရား၏ မည်သည့်ရှုထောင့်ဖြင့် ဆက်စပ်သနည်း။ ငါရော သမ္မာတရားကို မရှာဖွေသင့်သလော” ဟု ချင့်ချိန်တွေးဆနိုင်သည်။ မိတ်သဟာယဖွဲ့ခြင်းနှင့် ရှာဖွေခြင်းမှ သင်သည် ထိုပြဿနာကို တွေ့ကာ ၎င်း၏ ယင်းအခြေအနေသည် သင့်တွင်လည်းရှိသည့် အရာတစ်ခုဖြစ်ကြောင်း သင်သဘောပေါက်လာသည်။ ၎င်း၏ အခြေအနေကို သင်၏ အခြေအနေဖြင့် သင် နှိုင်းယှဉ်လိုက်ပြီးဖြစ်သည် မဟုတ်လော။ ယင်းအားထုတ်မှုသည် မထိုက်တန်သလော။ (ထိုက်တန်ပါသည်။) ပြဿနာကို ရှာဖွေဖော်ထုတ်ပြီးလျှင် မိတ်သဟာယဖွဲ့ရန် တစ်စုံတစ်ယောက်ကို သင်ရှာသည်။ နောက်ဆုံးတွင် သင်အဖြေကို ရှာတွေ့ပြီး ပြဿနာမှာ မည်သည်ဖြစ်သည်ကို သိရှိသည့် အချိန်တွင် ပြဿနာသည် ပြေလည်သွားသည်။ ပြဿနာကို ရှာဖွေဖော်ထုတ်နိုင်သည့်အချိန်တွင် ဖြေရှင်းရန်လွယ်ကူသည်။ သင် ရှာဖွေ မဖော်ထုတ်နိုင်လျှင် ထိုပြဿနာသည် ဘယ်သောအခါမျှ ဖြေရှင်းနိုင်မည်မဟုတ်။ တစ်ခါတစ်ရံတွင် သင့်စိတ်သည် ဆိတ်ငြိမ်သွားသည့်အချိန်သည် သမ္မာတရားနှင့် ဘုရားသခင်၏ နှုတ်ကပတ်တော်များကို အာရုံပြုဆင်ခြင်ရန် အကောင်းဆုံးအချိန် ဖြစ်နိုင်သည်။ မည်သည့်အရာကို သင်လုပ်သည်ဖြစ်စေ ဤအခွင့်အရေးကို သင့်မိသားစုဖြင့် ပြန်လည်ဆုံတွေ့ခြင်းအကြောင်း အမြဲမပြတ်တွေးကာ စိတ်ခံစားချိတ်ဆက်မှုများကို မွေးထားရာတွင် လုံးဝကို မဖြုန်းပစ်လေနှင့်။ ယင်းမှာ ပြဿနာရှိသည်။ သင်သည် သင့်မိသားစု အတွက် အမြဲမပြတ် စိုးရိမ်နေကာ သင်ရရှိသမျှ အခွင့်အလမ်းများကို သူတို့နှင့် စိတ်ခံစားမှုဆိုင်ရာ ချိတ်ဆက်ရန် မလွတ်တမ်း အသုံးချနေပါက သင့်စိတ်သည် ယင်း စိတ်ခံစားချက် အနှောင်အဖွဲ့များနှင့် အမြဲပြည့်နေလိမ့်မည်ဖြစ်သည်။ သင်သည် ဤသံယောဇဉ်များကို မဖြတ်နိုင်သလို လက်မလွှတ်နိုင် ဖြစ်လိမ့်မည်။ သင်သည် ပိုမိုဆုတောင်းကာ ဘုရားသခင်၏ နှုတ်ကပတ်တော်များကို ပိုမိုဖတ်ရှုပြီး သင်၏ ညီအစ်ကို မောင်နှမများနှင့် မကြာခဏ မိတ်သဟာယဖွဲ့သင့်သည်။ သင်သည် သမ္မာတရားကို နားလည်သည့်အခါတွင် အနည်းဆုံးအနေဖြင့် သင့်မိသားစု၊ ဇာတိပကတိ သို့မဟုတ် ခင်တွယ်မှုများ၏ ချုပ်နှောင်ခြင်းခံရတော့မည်မဟုတ်။ ဤအရာတို့ကို လက်လွှတ်ရန် လွယ်ကူလိမ့်မည်။ ယင်းမှာ ရှေ့ဆက်ရန် လမ်းပင်ဖြစ်သည်။ အမှန်မှာမူ လူအများအပြား၏ အတွေ့အကြုံများမှာ ဤသို့ပင်ဖြစ်သည်။ စိတ်ခံစားမှု ကိစ္စရပ်များကို ဖြေရှင်းခြင်းသည် အတွေ့အကြုံကာလတစ်ခု အစဉ်သဖြင့် လိုအပ်သည်။ သင်သမ္မာတရားကို နားလည်သည်နှင့် ကိစ္စရပ်များသည် ဖြေရှင်းရန် လွယ်ကူလာသည်။

ကောက်နုတ်ချက် (၈၃)

ဘုရားသခင်ကို နှစ်အတန်ကြာ ယုံကြည်သက်ဝင်လာခဲ့သူ အားလုံးတို့သည် ယုံကြည်ခြင်း အုတ်မြစ်ချပြီးဖြစ်သော်လည်း ဖြေရှင်းရမည့် ပြဿနာအစစ်အမှန်တစ်ခုရှိသည်။ လူအများစုသည် သမ္မာတရား၏ သွင်ပြင်လက္ခဏာအားလုံးကို နားလည်မှုအချို့ ရှိပြီး တိကျမှန်ကန်သော စကားလုံးများကို ပြောကာ အယူဝါဒများကို ဟောကြားနိုင်သော်လည်း သူတို့၏ လက်တွေ့ဘဝတွင် ထိုနှုတ်ကပတ်တော်များ၏ မှန်ကန်တိကျမှုကို မတွေ့ကြုံဖူးကြချေ။ သူတို့သည် ထိုနှုတ်ကပတ်တော်များ၏ အတွင်း၌ပါဝင်သော သမ္မာတရား၏ စစ်မှန်သော အနက်အဓိပ္ပာယ်နှင့် လက်တွေ့ကျသောဘက်တို့ကို အမှန်တကယ် တွေ့ကြုံဖူးချင်းမရှိကြ။ သမ္မာတရား လက်တွေ့ကျမှုထဲသို့ ဝင်ရောက်ရန် သင့်လျော်သည့် ပတ်ဝန်းကျင်၊ သင်၏နံဘေးရှိ သင့်လျော်မှန်ကန်သော လူပုဂ္ဂိုလ်များ၊ ပြီးလျှင် ဘဝတွင် သင့်ကို ရင့်ကျက်စေမည့် သင့်တော်သော လူများ၊ ဖြစ်ရပ်များနှင့် အမှုအရာများကို သင်လိုအပ်သည်။ ဤနည်းအားဖြင့် သင်နားလည်ထားသော ဤသမ္မာတရားများနှင့် ဤအယူဝါဒများကို ပို၍ စွဲမြဲယုံကြည်သွားမည် ဖြစ်ပြီး ယင်းတို့က သင့်ကို အတွေ့အကြုံ ရရှိစေလိမ့်မည်။ ရှင်သန်နေသော သစ်စေ့တစ်စေ့ကို မြေသြဇာကောင်းသော မြေဆီလွှာထဲသို့ချထားသော်လည်း နေရောင်ခြည်၏ ထိတွေ့မှုနှင့် မိုးရေ၏ စိုစွတ်မှုတို့မရလျှင် ၎င်းမှနေ၍ထိုးထွက်လာသော အတက်သည် ညှိုးနွမ်းသွားမည် မဟုတ်လော။ (ညှိုးနွမ်းသွားပါမည်။) ထို့ကြောင့် သင်သည် များစွာသော တရားဒေသနာများ၊ သမ္မာတရားများနှင့် ဘုရားသခင်၏ နှုတ်ကပတ်တော်များကို ကြားနာပြီးဖြစ်ကာ ဤလမ်းကြောင်းသည် လမ်းကြောင်းမှန်ဖြစ်သည်ဟုလည်းကောင်း၊ ဘဝတွင် မှန်ကန်သော လမ်းကြောင်း ဖြစ်သည်ဟုလည်းကောင်း သေချာပြီးသားဖြစ်သည့်အခါ ထိုအချိန်တွင် သင်သည် ဘာလိုအပ်သနည်း။ သင့်ဘဝအတွက် တည်ဆောက်စရာဖြစ်ပြီး အထောက်အကူဖြစ်ကာ သင့်အား ဘဝတွင် ရင့်ကျက်စေနိုင်သည့် သင့်တော်သည့် ပတ်ဝန်းကျင်တစ်ခုကို စီစဉ်ပေးရန် ဘုရားသခင်ထံ တောင်းဆိုဖို့လိုအပ်သည်။ ဤပတ်ဝန်းကျင်သည် သက်သောင့်သက်သာရှိချင်မှရှိမည်။ အကြင်သူ၏ လူ့ဇာတိသည် ဆင်းရဲဒုက္ခကို ကြံ့ကြံ့ခံရမည်။ အကြင်သူသည် အမှုအရာများစွာကို စွန့်လွှတ်ပြီး လက်လွှတ်ရမည်။ ယခုလောက်ဆိုလျှင် ဤအရာကို သင်တို့အားလုံး တွေ့ကြုံဖူးပြီးဖြစ်သည်။ ဥပမာအားဖြင့် သင်သည် ညှဉ်းပန်းနှိပ်စက်ခံနေရပြီး အိမ်သို့မပြန်နိုင်ဘဲ သင်၏သားသမီး၊ ကြင်ဖက်တို့ကို မမြင်ရသလို၊ သို့မဟုတ် ဆက်သွယ်၍မရ၊ သင်၏ ဆွေမျိုးများနှင့် မိတ်ဆွေသူငယ်ချင်းများတို့နှင့် တွေ့ဆုံခွင့်မရ၊ သို့မဟုတ် ထိုသူများထံမှ မည်သည့်သတင်းစကားမျှ မကြားရဟု ဆိုကြပါစို့။ သန်းခေါင်ယံအချိန်တွင် “ငါ့ဖခင်ကျန်းမာပါ့မလား။ သူကအသက်ကြီးပြီ။ ငါ့မှာ သူ့ကို ဂုဏ်ဆောင်စရာ နည်းလမ်းမရှိ။ ငါ့အမေသည်လည်း ကျန်းမာရေးမကောင်း။ အခုချိန် သူဘယ်လိုများ နေသည်မသိ” ဟု သင်သည် အိမ်အကြောင်းကို စတင်တွေးမိချေမည်။ ထိုအကြောင်းကိစ္စရပ်များနှင့်ပတ်သက်၍ သင် တစ်ချိန်လုံး တွေးမိနေမည် မဟုတ်ပါလား။ သင်၏စိတ်နှလုံးသည် ထိုအရာများ၏ အမြဲချည်‌နှောင်ထားခြင်းကို ခံရလျှင် သင်၏ တာဝန်ထမ်းဆောင်ခြင်းတွင် အဘယ် အကျိုးသက်ရောက်မှုရှိမည်နည်း။ သင်သည်လောကီ၊ လူ့ဇာတိကိစ္စရပ်များဖြင့် အလွန် ရောနှောစပ်ယှက်ခြင်း၊ သို့မဟုတ် ပူပန်ခြင်း မရှိလျှင် သင်၏ အသက်တာတိုးတက်မှုအတွက် အကျိုးရှိ၏။ သင်၏ တွေးတောခြင်းနှင့် စိုးရိမ်ပူပန်နေခြင်းသည် မည်သည့်အကျိုးမျှ ရှိမည်မဟုတ်ချေ။ အဆိုပါ ကိစ္စရပ်များအားလုံးသည် ဘုရား၏လက်ထဲတွင် ရှိသည်။ သင်သည် သင်၏မိသားစုဝင်များ၏ ကံကြမ္မာကို ပြောင်းလဲနိုင်မည်မဟုတ်ချေ။ ဘုရားသခင်ကို ယုံကြည်သူတစ်ဦးအနေဖြင့် သူ၏ ရည်ရွယ်ချက်များကို အလေးထားရန်၊ သင်၏တာဝန်ကို ထမ်းဆောင်ရန်၊ စစ်မှန်သော ယုံကြည်ခြင်းကို ရရှိရန်၊ ဘုရားနှုတ်ကပတ်တော်၏ စစ်မှန်မှုထဲသို့ ဝင်ရောက်ရန်၊ အသက်တာတွင် ရင့်ကျက်ရန်နှင့် သမ္မာတရားကို ရရှိရန် တို့သည် သင့်အနေဖြင့် အထူး ဦးစားပေးရမည့်အရာများ ဖြစ်ကြောင်း သင်နားလည်ရမည်ဖြစ်သည်။ ဤအရာသည် အရေးအပါဆုံးဖြစ်သည်။ အပေါ်ယံကြည့်လျှင် လူတို့က သူတို့၏မိသားစုနှင့် ကမ္ဘာကြီးကို အလျင်ဦးအောင် စွန့်ပစ်ထားသယောင် ထင်ရသော်လည်း တကယ်တမ်းတွင် မည်သည့်အရာ ဖြစ်ပျက်နေသနည်း။ (ဤအရာကို အချုပ်အခြာအာဏာ ကိုင်စွဲပြီး စီစဉ်ညွှန်ကြားသည့်သူမှာ ဘုရားသခင်ဖြစ်သည်။) ဤအရာကို ဘုရားက စီစဉ်ညွှန်ကြားခြင်းဖြစ်သည်။ သင်နှင့် သင်၏မိသားစုမတွေ့ရန် တားဆီးသူမှာ ဘုရားသခင် ဖြစ်သည်။ ပိုမိုတိကျအောင်ပြောရလျှင် ဘုရားသခင်က သင့်ထံမှ သူတို့အား ဖယ်ထုတ်ထားခြင်းဖြစ်လေသည်။ ထိုစကားများသည် လက်တွေ့အကျဆုံး စကားလုံးများမဟုတ်သလော။ (ဟုတ်ပါသည်။) ဘုရားသခင်သည် ကိစ္စရပ်များအပေါ် အချုပ်အခြာအာဏာ ကိုင်စွဲပြီး စီစဉ်ပေးသည်ဟု လူအများက အမြဲပြောကြသည်။ ထိုသို့ဆိုလျှင် ဤကိစ္စရပ်အပေါ် ဘုရားသခင်သည် မည်သို့အချုပ်အခြာအာဏာ ကိုင်စွဲသနည်း။ ဘုရားသခင်က သင့်မိသားစုကို သင့်အပေါ် ဝန်ပိစေသည့် ဝန်ထုပ်ဝန်ပိုး ဖြစ်ခွင့်မပေးဘဲ သင့်ကို သင်၏အိမ်ပြင်ပသို့ ခေါ်ဆောင်ပေးသည်။ ထိုသို့ဆိုလျှင် ဘုရားသခင်က သင့်ကို မည်သည့်နေရာသို့ ခေါ်ဆောင်သွားသနည်း။ ဘုရားသခင်က သင့်ကို သင်ချစ်ခင်ရသော သူများအား မတွေ့မမြင်နိုင်သည့် ဇာတိပကတိ၏ ချည်နှောင်မှုများ မရှိသော ပတ်ဝန်းကျင်သို့ ခေါ်ဆောင်သွားသည်။ ထိုသူများအတွက် သင် စိတ်ပူပန်ပြီး သူတို့အတွက် တစ်စုံတစ်ခု ပြုလုပ်ပေးချင်သော်လည်း သင်ပြုလုပ်၍မရပါ၊ သူတို့ကို ဝတ်ကြီးဝတ်ငယ် ပြုစုချင်သော်လည်း သင်မတတ်နိုင်ပါ။ သူတို့သည် သင့်ကို ချည်နှောင်ထားနိုင်ခြင်း မရှိတော့ပါ။ ဘုရားသခင်သည် သင့်ကို သူတို့ထံမှ‌ ဝေးရာကို ခေါ်ဆောင်သွားပြီး သင့်ကို ဤနှောင်ကြိုးများအားလုံးမှ ကင်းလွတ်စေသည်။ သို့မဟုတ်ပါက သင်သည် သူတို့ကို ဝတ်ကြီးဝတ်ငယ် ပြုစုနေဦးမည်၊ သူတို့အတွက် အစေခံမှု ပေးနေဦးမည်၊ သူတို့အတွက် ပင်ပန်းကြီးစွာ အလုပ်အကျွေး ပြုနေဦးမည်ဖြစ်သည်။ ဘုရားသခင်က သင့်ကို ဤအပြင်ပန်းနှောင်ကြိုးများ အားလုံးထံမှ ဝေးရာသို့ ခေါ်ဆောင်သွားခြင်းက ကောင်းသောအရာလော၊ သို့မဟုတ် ဆိုးသောအရာလော။ (ကောင်းသောအရာဖြစ်ပါသည်။) ထိုအရာသည် ကောင်းသောအရာဖြစ်ပြီး နောင်တရနေစရာမလိုအပ်ပေ။ ထိုအရာသည် ကောင်းသောအရာဖြစ်သောကြောင့် လူများသည် ဘာလုပ်သင့်သနည်း။ လူများသည် “ဘုရားသခင်က ကျွန်ုပ်ကို အလွန်ချစ်မြတ်နိုးပါ၏” ဟုပြောရင်း ဘုရားသခင်၏ကျေးဇူးတော်ကို ချီးမွမ်းသင့်သည်။ အကြင်သူတစ်ဦးသည် ချစ်ခင်တွယ်တာမှု၏ နှောင်ကြိုးကို မိမိဘာသာ မကျော်လွှားနိုင်ချေ။ အဘယ်ကြောင့်ဆိုသော် လူတို့၏စိတ်နှလုံးကို ချစ်ခင်တွယ်တာမှုက ကန့်သတ်ချုပ်တည်းထားသောကြောင့်ဖြစ်သည်။ သူတို့အားလုံးသည် သူတို့၏မိသားစုနှင့် ပြန်လည်တွေ့ဆုံချင်သည်။ မည်သည့်အခါမျှ မခွဲမခွာဘဲ အားလုံး လုံခြုံစွာ၊ ကျန်းမာစွာ၊ ပျော်ရွှင်စွာ သူတို့ တစ်မိသားစုလုံး တစ်စုတစ်စည်း စုဝေးကာ ဤကဲ့သို့ နေ့တိုင်းကို ကုန်လွန်ဖို့ သူတို့အားလုံး ဆန္ဒရှိကြသည်။ သို့သော်လည်း ဤကိစ္စတွင် မကောင်းသော ဘက်တစ်ဖက်ရှိသည်။ သင်သည် သင့် ဘဝ၏ ခွန်အား၊ အားထုတ်မှုများ၊ သင်၏နုပျိုမှု၊ သင်၏ အကောင်းဆုံးနှစ်များနှင့် သင့်ဘဝ၏ အကောင်းဆုံးသော အစိတ်အပိုင်းများ အားလုံးတို့ကို သူတို့အတွက် ဆက်ကပ်အပ်နှံရမည်။ သင်သည် သင်၏ဘဝတစ်ခုလုံးကို သင်၏ ဇာတိခန္ဓာ၊ မိသားစု၊ ချစ်ခင်ရသောသူများ၊ အလုပ်၊ ကျော်ကြားမှုနှင့် အကျိုးအမြတ်၊ အမျိုးမျိုးသော ရှုပ်ထွေးသော ဆက်ဆံရေးများအတွက် ပေးအပ်ရမည်ဖြစ်ပြီး အကျိုးဆက်အနေဖြင့် သင်သည် သင့်ကိုယ်သင် အလုံးစုံ ပျက်စီးစေမည်။ သို့ဆိုလျှင် ဘုရားသခင်က လူသားများကို မည်သို့ ချစ်သနည်း။ ဘုရားသခင်က “သင့်ကိုယ်သင် ဤရွှံ့နွံတွင်းထဲ၌ မဖျက်ဆီးလေနှင့်။ သင်၏ခြေနှစ်ချောင်းလုံး နစ်နေလျှင် သင်မည်မျှပင် ပင်ပန်းကြီးစွာ ကြိုးစားစေကာမူ သင့်ကိုယ်သင် ဆွဲထုတ်နိုင်မည်မဟုတ်။ သင့်တွင် ယုံကြည်ခြင်းကို မဆိုထားနှင့် ဝိညာဉ်ရင့်ကျက်မှု၊ သို့မဟုတ် ရဲရင့်မှု မရှိချေ။ သင့်ကို ငါကိုယ်တော်တိုင် ခေါ်ဆောင်မည်” ဟုပြောသည်။ ဤသည်မှာ ဘုရားသခင် လုပ်သည့်အရာဖြစ်သည်။ ဘုရားသခင်သည် သင်နှင့် ဤကိစ္စကို မဆွေးနွေးပါ။ ဘုရားသခင်သည် လူတို့၏ အကြံဉာဏ်ကို အဘယ်ကြောင့် မတောင်းသနည်း။ လူအချို့က ပြောကြသည်မှာ “ဘုရားသခင်သည် ဖန်ဆင်းရှင်ဖြစ်သည်။ ဘုရားသခင်သည် သူအလိုရှိရာကို လုပ်သည်။ လူသားများသည် ပုရွက်ဆိတ်များနှင့် ပိုးကောင်များပမာ ဘုရားသခင်၏အမြင်တွင် ဘာမျှမဟုတ်” ဟူ၍ဖြစ်သည်။ ဤသည်မှာ ကိစ္စရပ်များ၏ အခြေအနေအမှန်ဖြစ်သည်။ သို့သော်လည်း ယင်းမှာ ဘုရားသခင်က လူတို့ကို ဆက်ဆံသည့်နည်းလမ်း ဖြစ်သလော။ မဟုတ်ပါ။ ဘုရားသခင်က များပြားလှသော သမ္မာတရားများ ဖော်ပြပြီး လူတို့ကို ပေးအပ်ကာ လူတို့ကို ၎င်းတို့၏ ဖောက်ပြန်ပျက်စီးခြင်းမှ သန့်စင်ခြင်းခံရဖို့နှင့် သူ့ထံမှ အသက်အသစ်ကို ရရှိဖို့ ထောက်ကူပေးသည်။ လူသားအတွက် ဘုရားသခင်၏ ချစ်ခြင်းမေတ္တာသည် အလွန်ကြီးမြတ်သည်။ ထိုအရာများသည် လူများ မြင်နိုင်သည့် အရာအားလုံးဖြစ်သည်။ ဘုရားသခင်သည် သင့်အတွက် ရည်ရွယ်ချက်များ ရှိသည်။ သင့်ကို ဤနေရာသို့ ခေါ်ဆောင်လာရာ၌ ဘုရားသခင်၏ ရည်ရွယ်ချက်မှာ သင့်ဘာသာ ရွေးချယ်နိုင်ခြင်း ရှိမည်မဟုတ်သော လမ်းကြောင်းတစ်ခုဖြစ်သည့် လမ်းကြောင်းမှန်ပေါ်သို့ တက်စေပြီး အဓိပ္ပာယ်ရှိသော ဘဝတစ်ခုကို အသက်ရှင်နေထိုင်စေရန် ဖြစ်သည်။ လူအများ၏ နှလုံးသွင်းဆန္ဒမှာ သူတို့၏ ဘဝသက်တမ်းကို လုံခြုံစိတ်ချစွာ ကုန်လွန်နိုင်ရန်၊ ငွေအမြောက်အမြား မရှာနိုင်လျှင်ပင် အနည်းဆုံးအနေဖြင့် မိသားစုနှင့် တစ်စုတစ်စည်းတည်း ထာဝရနေလိုပြီး ဤမိသားစုပျော်ရွှင်မှုမျိုး ရရှိလိုကြသည်။ သူတို့သည် ဘုရား၏ ရည်ရွယ်ချက်များအပေါ် မည်သို့အလေးထားရမည်ကို နားမလည်ကြသကဲ့သို့ မိမိတို့၏ အနာဂတ် ခရီးပန်းတိုင်များ၊ သို့မဟုတ် လူသားမျိုးနွယ်ကို ကယ်တင်ဖို့ ဘုရား၏ ရည်ရွယ်ချက်ကို မည်သို့ဆင်ခြင်စဉ်းစားရမည်ကို နားမလည်ကြချေ။ သို့သော်လည်း ဘုရားသခင်က သူတို့၏ နားလည်မှု ကင်းမဲ့ခြင်းကို ရေးကြီးခွင့်ကျယ် မလုပ်သကဲ့သို့ ၎င်းတို့၏ ဝိညာဉ်ရင့်ကျက်မှုသည် အလွန်သေးငယ်သဖြင့် နားမလည်ဘဲ မည်သည့်ဆွေးနွေးမှုမဆိုသည် တန့်နေမည်သာ ဖြစ်သောကြောင့် ဘုရားသခင်က သူတို့အား အများကြီးပြောစရာမလိုပေ။ အဘယ်ကြောင့် တန့်နေမည်နည်း။ အဘယ့်ကြောင့်ဆိုသော် လူသားမျိုးနွယ်ကို ကယ်တင်ရန် ဘုရားသခင်၏ စီမံခန့်ခွဲမှု အစီအစဉ်နှင့်ပတ်သက်သည့် ကြီးမားသော ကိစ္စသည် စာကြောင်း တစ်ကြောင်း နှစ်ကြောင်းတည်းနှင့် ရှင်းပြခြင်းဖြင့် လူများ နားလည်နိုင်မည့်အရာတစ်ခု မဟုတ်ပေ။ ဤသို့ဖြစ်သည့်အတွက် လူများ နောက်ဆုံး၌ နားလည်သည့်နေ့ကို မရောက်မချင်း ဘုရားသခင်သည် ဆုံးဖြတ်ချက်များချပြီး တိုက်ရိုက် ပြုမူဆောင်ရွက်နေခြင်းဖြစ်သည်။

ဘုရားသခင်သည် သူရွေးချယ်ထားသောသူအချို့ကို တရုတ်ပြည်မကြီးရှိ အကျိုးမပြုသော ပတ်ဝန်းကျင်မှ ခေါ်ထုတ်သောအချိန်တွင် ထားရှိသော သူ၏ စေတနာများကို ယခုအခါတွင် လူတိုင်း တွေ့မြင်နိုင်လေသည်။ ဤကိစ္စနှင့်စပ်လျဉ်း၍ လူများသည် ၎င်းတို့အပေါ် ဘုရားသခင်က ကျေးဇူးတော်ပြသည့်အတွက် ဘုရားသခင်ကို မကြာခဏ ကျေးဇူးတင်ရှိကြောင်းပြပြီး ကျေးဇူးတင်ရမည်။ သင်သည် ထိုမိသားစု ပတ်ဝန်းကျင်မှ လွတ်လာပြီးဖြစ်ကာ လူ့ဇာတိ၏ ရှုပ်ထွေးသော အပြန်အလှန် ဆက်ဆံရေးများအားလုံးမှ ရုန်းထွက်ပြီး လောကီနှင့် ဇာတိပကတိဆိုင်ရာ သံယောဇဉ်များအားလုံးမှ လွတ်မြောက်လာပြီးဖြစ်သည်။ ဘုရားသခင်သည် သင့်အား ရှုပ်ထွေးပွေလီသော ကျော့ကွင်းမှ ခေါ်ထုတ်ပြီး သူ၏မျက်မှောက်တော်နှင့် သူ၏ အိမ်တော်ထဲသို့ ခေါ်ဆောင်ပြီး ဖြစ်သည်။ ဘုရားသခင်က “ဤနေရာတွင် ငြိမ်းချမ်းသည်။ ဤနေရာသည် အလွန်ကောင်းမွန်ပြီး သင်၏ရင့်ကျက်မှုအတွက် အလွန်သင့်တော်သည်။ ဤသည်မှာ ဘုရားနှုတ်ကပတ်တော်များနှင့် လမ်းပြမှုတို့ ရှိသည့်နေရာဖြစ်ပြီး သမ္မာတရား အုပ်စိုးရာလည်းဖြစ်၏။ လူသားမျိုးနွယ်ကို ကယ်တင်ဖို့ ဘုရားသခင်၏ ရည်ရွယ်ချက်သည် ဤနေရာတွင် တည်ရှိပြီး ကယ်တင်ခြင်းအမှုသည် ဤနေရာတွင် ဗဟိုပြုသည်။ သို့ဖြစ်၍ ဤနေရာတွင် သင်၏စိတ်နှလုံး ကျေနပ်ရောင့်ရဲသည်အထိ ရင့်ကျက်လော့” ဟု ပြောလေသည်။ ဘုရားသခင်က သင်ချစ်ခင်ရသောသူများ နှစ်သိမ့်မှု မရှိကောင်း မရှိနိုင်သည့်၊ သင်နေထိုင်မကောင်းသည့်အခါတွင် သင်၏ သားသမီးများက သင့်ကို ပြုစုစောင့်ရှောက်ဖို့ အနီးအနားတွင် ရှိမနေသည့်၊ သင့်အတွင်းရေး ပြောပြဖို့ တစ်ဦးတစ်ယောက်မျှ မရှိသောနေရာ ဖြစ်သည့် ဤပတ်ဝန်းကျင်မျိုးသို့ သင့်အား ခေါ်ဆောင်လာသည်။ သင်အထီးတည်းဖြစ်နေပြီး သင့်လူ့ဇာတိ၏ ဆင်းရဲဒုက္ခများနှင့် အခက်အခဲများအပြင် အနာဂတ်တွင် သင်ရင်ဆိုင်ရမည့် အရာအားလုံးအကြောင်း တွေးသည့်အခါ ထိုအချိန်များတွင် အထီးတည်း ဖြစ်သည်ဟု သင်ခံစားရလိမ့်မည်။ အဘယ်ကြောင့် သင်သည် အထီးတည်းဖြစ်သည်ဟု ခံစားရမည်နည်း။ အရှိအတိုင်းဖြစ်သည့် အကြောင်းအရင်းတစ်ခုမှာ လူများသည် ဝိညာဉ်ရင့်ကျက်မှုတွင် အလွန်သေးငယ်၍ ဖြစ်၏။ ခံစားချက်အရဖြစ်သော အကြောင်းရင်းမှာမူ အဘယ်နည်း။ (လူများသည် မိမိတို့၏ ဇာတိပကတိနှင့်ပတ်သက်သော ချစ်ခင်ရသူများကို လုံးလုံးလျားလျား လက်မလွှတ်သောကြောင့် ဖြစ်သည်။) မှန်ပေ၏။ ယင်းမှာ လူများသည် ထိုလူများကို လက်လွှတ်နိုင်စွမ်း မရှိ၍ ဖြစ်သည်။ ဇာတိပကတိတွင် အသက်ရှင်သောလူတို့သည် အမျိုးမျိုးသော ဆက်ဆံရေးများနှင့် ဇာတိပကတိ၏ မိသားစု သံယောဇဉ်များအား သာယာမှုများအဖြစ် မှတ်ယူသည်။ လူတို့သည် ၎င်းတို့ချစ်ခင်သောသူများမရှိဘဲ မရှင်သန်နိုင်ဟု ယုံကြည်ကြသည်။ သင်သည် လူ့လောကသို့ မည်သို့ရောက်ရှိလာခဲ့သည်ကို မစဉ်းစားသည်မှာ အဘယ်ကြောင့်နည်း။ သင်သည် နဂိုမူလက အခြားလူများနှင့် ဆက်နွှယ်ခြင်းမရှိဘဲ တစ်ဦးတည်းရောက်လာသည်။ ဘုရားသခင်သည် လူတို့ကို ဤနေရာသို့ တစ်ယောက်ချင်း ခေါ်ဆောင်သည်။ သင်ရောက်ရှိလာခဲ့ချိန်က သင်သည် အမှန်တကယ်တွင် တစ်ဦးတည်းဖြစ်သည်။ ထိုအချိန်က သင်သည် အထီးတည်း ဖြစ်သည်ဟု မခံစားရပေ။ သို့ဆိုလျှင် ဘုရားသခင်က သင့်အား ယခု ဤနေရာသို့ ခေါ်ဆောင်လာသည့်အခါတွင် သင်သည် အဘယ်ကြောင့်များ အထီးတည်းဖြစ်သည်ဟု ခံစားရသနည်း။ သင်သည် အတွင်းရေးပြောပြရန် သင်၏ သားသမီးဖြစ်စေ၊ သင်၏မိဘများဖြစ်စေ၊ သင်၏ ကြင်ဖော်ကြင်ဖက်ဖြစ်စေ၊ သင်၏ ခင်ပွန်း၊ သို့မဟုတ် ဇနီးဖြစ်စေ စသည့် အဖော်တစ်ဦး လိုအပ်နေသည်ဟု တွေးထင်သဖြင့် အထီးတည်း ဖြစ်နေသည်ဟု ခံစားရလေသည်။ သို့ဖြစ်၍ သင်အထီးတည်းဖြစ်သည်ဟု ခံစားရသည့်အခါ ဘုရားသခင်ကို အဘယ်ကြောင့် သတိမရသနည်း။ ဘုရားသခင်သည် လူသား၏ အဖော်မဟုတ်သလော။ (ဟုတ်ပါသည်။ သူသည် အဖော်ဖြစ်ပါသည်။) သင်သည် အကြီးမားဆုံး ဆင်းရဲဒုက္ခနှင့် ဝမ်းနည်းမှုတို့ကို ခံစားရသည့်အခါ မည်သူက သင်၏ စိတ်နှလုံးကို အမှန်တကယ် နှစ်သိမ့်နိုင်သနည်း။ သင်၏အခက်အခဲများကို မည်သူက အမှန်တကယ် ဖြေရှင်းပေးနိုင်သနည်း။ (ဘုရားသခင်က ဖြေရှင်းပေးနိုင်ပါသည်။) ဘုရားသခင်သာလျှင် လူများ၏ အခက်အခဲများကို အမှန်တကယ် ဖြေရှင်းပေးနိုင်သည်။ သင်နေထိုင်မကောင်းဘဲ သင်၏သားသမီးများက သင်၏နံဘေးတွင် နေကာ သင့်အား အလုပ်အကျွေးပြုပြီး ပြုစုစောင့်ရှောက်လျှင် သင်သည် အတော်ပင် ပျော်ရွှင်လိမ့်မည် ဖြစ်သော်လည်း အချိန်ကြာလာသည်နှင့်အမျှ သင်၏ သားသမီးများသည် ငြီးငွေ့လာမည်ဖြစ်ကာ မည်သူကမျှ သင့်ကို စောင့်ရှောက်ဖို့ လိုလားလိမ့်မည် မဟုတ်။ ထိုသို့သော အချိန်များတွင် သင်သည် အမှန်တကယ် အထီးကျန်သည်ဟု ခံစားရလိမ့်မည်။ ယခု သင်၏ အနီးတွင် အဖော်မရှိဟု သင် ထင်သော်လည်း ယင်းမှာ အမှန်တကယ် ထိုသို့ဖြစ်သလော။ ဘုရားသခင်သည် သင်၏ အနီးတွင် အမြဲရှိနေသောကြောင့် အမှန်တကယ် ထိုသို့မဟုတ်ပေ။ ဘုရားသခင်သည် လူတို့ကို စွန့်ခွာခြင်း မရှိပေ။ ကိုယ်တော်သည် ၎င်းတို့ အချိန်တိုင်း အားကိုးနိုင်ပြီး ခိုလှုံနိုင်သော အရှင်ဖြစ်ကာ ၎င်းတို့၏ တစ်ဦးတည်းသော ရင်ဖွင့်ဖော် ဖြစ်လေသည်။ သို့ဖြစ်၍ သင်ကြုံတွေ့ရသော အခက်အခဲများနှင့် ဆင်းရဲဒုက္ခများသည် မည်သို့ပင်ဖြစ်စေ၊ သင့်ကို စိတ်ထိခိုက်စေသော အရာများ သို့မဟုတ် သင့်ကို အပျက်သဘောဆောင်စေပြီး အားနည်းစေသော ကိစ္စရပ်များသည် မည်သို့ပင်ဖြစ်စေ သင်သည် ဘုရားသခင်၏ ရှေ့မှောက်သို့ လာပြီး ချက်ချင်း ဆုတောင်းရမည်ဖြစ်ကာ ကိုယ်တော်၏ နှုတ်ကပတ်တော်များက သင့်အား နှစ်သိမ့်မှုပေးလိမ့်မည်ဖြစ်ပြီး သင်၏ အခက်အခဲများနှင့် သင်၏ အမျိုးမျိုးသော ပြဿနာများကို ဖြေရှင်းပေးလိမ့်မည် ဖြစ်သည်။ ဤကဲ့သို့သော ပတ်ဝန်းကျင်တစ်ခုတွင် သင်၏အထီးကျန်မှုသည် ဘုရားနှုတ်ကပတ်တော်များကို တွေ့ကြုံခံစားခြင်းနှင့် သမ္မာတရားကို ရရှိခြင်းတို့အတွက် အခြေခံလိုအပ်ချက် ဖြစ်လာလိမ့်မည်။ သင်တွေ့ကြုံရသည့်အခါတွင် “ငါသည် မိဘများကို ထားခဲ့ပြီးနောက် ပျော်ရွှင်သောဘဝကို အသက်ရှင်နေထိုင်နေဆဲ ဖြစ်သည်။ ငါ၏ ခင်ပွန်းကို ထားခဲ့ပြီးနောက် စိတ်ချမ်းသာသော ဘဝကို အသက်ရှင်နေထိုင်နေဆဲဖြစ်သည်။ ပြီးလျှင် ငါ၏ သားသမီးများကို ထားခဲ့ပြီးနောက် ငြိမ်သက်ပြီး ဝမ်းမြောက်သော ဘဝကို အသက်ရှင်နေထိုင်နေဆဲ ဖြစ်သည်။ ငါသည် ဟာတာတာ ဖြစ်မနေတော့။ လူများအပေါ် အားကိုးမည့်အစား ဘုရားသခင်ကိုသာ အားကိုးတော့မည်။ သူသည် ငါ့ကို အချိန်ပြည့် ထောက်ပံ့ပြီး ကူညီလိမ့်မည်။ သူ့ကို ငါမထိတွေ့နိုင်သော်ငြားလည်း၊ သို့မဟုတ် မမြင်နိုင်သော်ငြားလည်း သူသည် အချိန်တိုင်း၊ နေရာတိုင်း ငါ့နံဘေးတွင် ရှိနေကြောင်း ငါသိသည်။ သူ့ကို ငါဆုတောင်းသရွေ့၊ သူ့ကို ငါ တနေသရွေ့ ငါ့ကို သူ တို့ထိမည် ဖြစ်ပြီး သူ့ရည်ရွယ်ချက်များကို နားလည်စေကာ သင့်တော်သော လမ်းကြောင်းကို မြင်စေလိမ့်မည်” ဟု တဖြည်းဖြည်း တွေးလာလိမ့်မည်။ ထိုအချိန်တွင် သူသည် သင်၏ ဘုရားသခင် အမှန်တကယ် ဖြစ်လာပြီး သင်၏ပြဿနာများအားလုံး ပြေလည်သွားလိမ့်မည်။

ကောက်နုတ်ချက် (၈၄)

ထိုင်ဝမ်နိုင်ငံသည် ပြည်သူလူထုက ချမ်းသာဝပြောစွာ နေထိုင်ကြကာ တည်ငြိမ်သည့် လူ့အဖွဲ့အစည်း ရှိသည့် ဒီမိုကရေစီ နိုင်ငံတစ်ခုဖြစ်သည်။ ငြိမ်ဝပ်ပိပြားမှု၊ ဘဝ အရည်အသွေး၊ ယဉ်ကျေးမှု စံနှုန်းများ အစရှိသည်တို့အားလုံးသည် တရုတ်ပြည်မကြီးထက် များစွာ ပိုမိုသာလွန် ကောင်းမွန်သည်။ လူတို့သည် လွန်စွာ သက်သောင့်သက်သာရှိသော ဘဝများကို နေထိုင်ကြသည်။ သက်သောင့်သက်သာ နေထိုင်ခြင်းသည် ကောင်းမွန်သည့်အရာဖြစ်သော်ငြား ဘုရားသခင်ကို ယုံကြည်ပြီး သက်သောင့်သက်သာနေထိုင်ကြသူ အများအပြားသည် ဒုက္ခခံစားရန် သို့မဟုတ် အဖိုးအခပေးဆပ်ရန် မဆိုထားလင့် သူ့နောက်လိုက်ရန်ပင် မလိုလားကြပေ။ သူတို့ပိုင်ဆိုင်သမျှကို စွန့်လွှတ်ကာ သူတို့ကိုယ်သူတို့ ဘုရားသခင်အတွက် အသုံးခံဖို့ရာ အလွန် ခက်ခဲသည်။ ဤကား အမှန်တကယ် ဖြစ်ပျက်နေသည့်အရာပင် မဟုတ်လော။ လူတို့သည် သက်သောင့်သက်သာ နေထိုင်သည့်အခါတွင် သူတို့သည် စားရန်၊ သောက်ရန်၊ ပျော်ပါးရန်၊ လူ့ဇာတိကို ပျော်မွေ့ရန်နှင့် အသက်တာကို ပျော်မွေ့ရန်တို့ကို အမြဲတွေးနေကြသည်။ ယင်းသည် ဘုရားသခင်ကို ယုံကြည်ကာ သမ္မာတရားကို လိုက်စားသူတို့အပေါ် သက်ရောက်မှုတစ်စုံတစ်ရာ ရှိသည်။ ထို့ကြောင့် ဤကဲ့သို့ သက်သောင့်သက်သာ ဖြစ်သော လူမှုပတ်ဝန်းကျင်ရှိ လူအများအပြားသည် သူတို့၏ တာဝန်ကို ထမ်းဆောင်လိုပါလျက် ထမ်းဆောင်ရန် ရုန်းကန်နေကြရသည်။ သူတို့သည် ဒုက္ခအနည်းငယ်မျှကိုပင် သည်းညည်းမခံလိုကြ။ ထို့ပြင် သူတို့၏ တာဝန်များကို ထမ်းဆောင်ရာတွင် ဖြစ်စေ၊ အသင်းတော်အတွက် အမျိုးမျိုးသော အလုပ်တို့ကို လုပ်ဆောင်ရာတွင်ဖြစ်စေ သူတို့သည် ထိထိရောက်ရောက် မလုပ်ဆောင်ကြပေ။ တစ်ခါတစ်ရံတွင် သူတို့၏ အလုပ် တိုးတက်မှုသည် ထိခိုက်ပြီး ယင်းသည် သူတို့၏ လူမှုဝန်းကျင်နှင့် တစ်စုံတစ်ရာ သက်ဆိုင်မှုရှိနေသည်။ ငါတို့ စုဝေးကြတိုင်း သင်တို့သည် ဤနေရာတွင် ထိုင်ကာ ဒေသနာများကို အစအဆုံး နားထောင်နိုင်ကြသည်ကို မြင်ရသည်မှာ ငါ့သည် တို့ထိခြင်းခံရသည်။ တရုတ်ပြည်မကြီးရှိ လူအချို့သည် ပတ်ဝန်းကျင်က နှိမ်သောကြောင့်လည်းကောင်း၊ လူ့အဖွဲ့အစည်းတွင် ဖိနှိပ်ကာ ခွဲခြားဆက်ဆံခံရသောကြောင့်လည်းကောင်း၊ ပြင်းထန်သော နှိပ်ကွပ်ညှဉ်းပန်းမှုကို ခံစားရသောကြောင့်လည်းကောင်း ဘုရားသခင်ကို ယုံကြည်နိုင်ကြသည်။ တစ်ချိန်တည်းတွင်ပင် အချို့လူများသည် မျှတမှုနှင့် ကျိုးကြောင်းဆီလျော်မှု သို့မဟုတ် ဝိညာဉ်ပိုင်းဆိုင်ရာ ပံ့ပိုးမှုနှင့် မှီခိုစရာ တစ်စုံတစ်ရာတို့ကို ရှာဖွေကြရုံသက်သက်ကြောင့် ဘုရားသခင်ကို ယုံကြည်ကြသည်။ အချို့လူများအတွက်မူ သူတို့၏ စိတ်အားထက်သန်မှု၊ ယုံကြည်မှုနှင့် သစ္စာရှိမှုတို့သည် အဆင်းနီသော နဂါးကြီး၏ လူမဆန်သော နှိပ်ကွပ်ညှဉ်းပန်းမှုများ‌အောက်တွင် ပျက်ပြားကုန်ကြသည်။ အချို့သည် တရုတ်ပြည်မကြီးတွင် ဘုရားသခင်ကို ယုံကြည်ရန်မှာ လွန်စွာ ခက်ခဲကာ လူအများအပြားမှာ လိုက်လံဖမ်းဆီးခံရကာ ပုန်းခိုရန် နေရာမရှိသဖြင့် လိုအပ်ချက်ကြောင့် နိုင်ငံရပ်ခြားသို့ မဖြစ်မနေ ထွက်ပြေးကြရသည်။ ယင်းတို့မှာ ထိုသူတို့ နိုင်ငံရပ်ခြားသို့ ထွက်ပြေးရခြင်း အကြောင်းအရင်းများ ဖြစ်သည်။ တရုတ်ပြည်မကြီး၏ ဖိနှိပ်ခံရပြီး ခက်ခဲသော နေထိုင်မှု ဝန်းကျင်နှင့် နှိုင်းစာလျှင် ထိုင်ဝမ်ရှိလူများသည် အလွန်ကံကောင်းကြသည်။ ဤကဲ့သို့ သက်သောင့်သက်သာ ဘဝမျိုးတွင် ဘုရားသခင်ကို ယုံကြည်ကြသူများသည် ဒုက္ခခံစားရန် သို့မဟုတ် ပြန်လည်ပေးဆပ်ရန် မလိုလားကြပေ။ ထို့ပြင် နှိပ်ကွပ်ညှဉ်းပန်းမှု သို့မဟုတ် အတိဒုက္ခနှင့် တွေ့ကြုံရသောအခါတွင် သူတို့သည် သူတို့၏ တာဝန်များကို မထမ်းဆောင်လိုကြတော့ပေ။ အသက်တာသည် ဤမျှ သက်သောင့်သက်သာ ရှိနေချိန်တွင် လူတို့သည် စားခြင်း၊ သောက်ခြင်း၊ ပျော်ပါးခြင်းတို့၌သာ ပျော်မွေ့ကြတော့သည်။ သူတို့သည် “မည်သည်ကို စားရမည်နည်း။ မည်သည့်နေရာသို့ ခရီးသွားရမည်နည်း။ မည်သည့် နိုင်ငံသို့ ငါမရောက်ဖူးသေးသနည်း။ လူသားတစ်ယောက်၏ သက်တမ်းသည် ဆယ်စုနှစ် အချို့သာ ကြာမြင့်သည်။ အကယ်၍ ငါသည် ကမ္ဘာပေါ်ရှိ နိုင်ငံတိုင်းကို လည်ပတ်ကာ မိမိ၏ အတွေ့အကြုံဗဟုသုတနယ်ပယ်ကို မဖြန့်ကျက်လျှင် အသက်ရှင်နေထိုင်ရသည်မှာ အချည်းနှီးပင် ဖြစ်လိမ့်မည်မဟုတ်လော” ဟူသကဲ့သို့သော အရာများနှင့်သာ အစဉ်အမြဲ စိုးရိမ်ပူပန်နေကြသည်။ ဤကား လူတစ်ယောက်၏ နှလုံးသားသည် အစိုးမရဖြစ်ကာ မထိန်းသိမ်းနိုင် ဖြစ်လာပုံပင် ဖြစ်သည်။ ဤနည်းဤပုံဖြင့် အကြင်သူသည် ဘုရားသခင်၏ နှုတ်ကပတ်တော်များကို သူ့ရှေ့မှောက်တွင် တိတ်တဆိတ် စားသောက်နိုင်မည်လော။ အကြင်သူသည် စုဝေးပွဲများ၌ ဒေသနာများကို အာရုံစိုက် နာကြားနိုင်ဦးမည်လော။ ယင်းသည် ခက်ခဲမည်မှာ အသေအချာပင်။ ထို့ကြောင့် အကြင်သူသည် ဘုရားသခင်ကို ယုံကြည်ရန်၊ သမ္မာတရားကို လိုက်စားရန်နှင့် သူ၏ တာဝန်ကို ထမ်းဆောင်ရန် တွန်းအားပေးခံရသည့်အခါ သူသည် မတရား ဆက်ဆံကာ အနှိမ်ခံရသည်ဟု ခံစားရပြီး အသက်ရှင်နေထိုင်ရသည်မှာ အချည်းနှီးသာ ဖြစ်သည်ဟု ဆက်လက်ခံစားရတော့သည်။ ဤသို့ နေပျော်ဖွယ် ပတ်ဝန်းကျင်သည် လူတို့ကို ပြင်းထန်သော စုံစမ်းသွေးဆောင်ခြင်းနှင့် အတားအဆီး ဖြစ်စေသည် မဟုတ်လော။ ဖြစ်စေသည်။ လူသားတိုင်းသည် လူ့ဇာတိ၏ သက်သာမှုကို တောင့်တကြသည်။ သို့သော် ဘုရားသခင်ကို ယုံကြည်ကာ သမ္မာတရားကို လိုက်စားသူတို့အတွက်မူ သက်သာမှုသည် အသက်၏ တိုးတက်မှုအတွက် ကောင်းသောအရာတစ်ခု သေချာပေါက် ဟုတ်မနေချေ။ လူအများစုသည် အနည်းငယ်မျှ ဒုက္ခခံစားရသည့် အခါတွင် အပျက်သဘောဆောင်ကာ အားနည်းလာကြပြီး စိတ်စွမ်းအား စိုးစိမျှပင် မရှိချေ။ ယင်းကား သက်သောင့်သက်သာရှိသော ပတ်ဝန်းကျင်၏ ရလဒ်ပင် မဟုတ်လော။ တရုတ်ပြည်မကြီးရှိ ညီအစ်ကို မောင်နှမများ ထောင်တွင်းနှိပ်စက်ခံနေရခြင်း၊ အပြစ်ဒဏ် ချမှတ်ခံနေရခြင်းနှင့် အကျဉ်းချ ခံနေရခြင်းတို့ကို ပြသသော အတွေ့အကြုံဆိုင်ရာ သက်သေခံချက် ဗီဒီယိုမျိုးစုံ ရှိသည်။ သင်တို့ အားလုံး ယင်းတို့ကို ကြည့်ဖူးကြသလော။ (ကြည့်ဖူးပါသည်။) သင်တို့ ကြည့်ပြီးသည့်နောက်တွင် ထိုသူတို့နှင့်ပတ်သက်၍ မည်သို့ခံစားရသနည်း။ (ဘုရားသခင်။ ကျွန်ုပ် မည်သို့ခံစားရသည်ကို အနည်းအကျဉ်းမျှ ပြောပြလိုသည်။ တရုတ်ပြည်မကြီးရှိ ညီအစ်ကို မောင်နှမများသည် ယင်းသို့ နှိပ်စက်မှုဖြင့် နှိပ်ကွပ်ညှဉ်းပန်းမှုများအားလုံးကို တွေ့ကြုံခံစားရသည်ကို မြင်ရပြီးသည့်နောက် သူတို့ ဘုရားသခင်ကို မည်သို့ ဆုတောင်းနိုင်ကြကြောင်း၊ အားကိုးအားထားပြုနိုင်ကြကြောင်း၊ ပြီးလျှင် ယင်းကဲ့သို့ ခက်ခဲသော ပတ်ဝန်းကျင်တွင် သူတို့၏ ယုံကြည်မှုကို ကိုင်ဆွဲထားနိုင်ကြသေးကြောင်း၊ ဘုရားသခင်၏ ဦးဆောင်မှုအောက်တွင် တစ်ဆင့်ချင်း တွေ့ကြုံခံစားကာ သူတို့၏ သက်သေခံချက်တွင် ခိုင်မာစွာ ရပ်တည်၍ ဘုရားသခင်ကို သစ္စာမဖောက်ဘဲ ရှိနေကြကြောင်းတို့ကို မြင်တွေ့ရပြီးသည့်အခါတွင် ကျွန်ုပ်သည် သူတို့တွင် အကျွန်ုပ်တို့ထက် ပိုကဲသော ယုံကြည်မှု၊ ပိုမို ကြီးမားသော ဝိညာဉ်ရင့်သန်မှု ရှိသည်ဟု ခံစားရသည်။ အကယ်၍ အကျွန်ုပ်သာ ထိုသို့သော ပတ်ဝန်းကျင်တွင် ရှိရပါက သူတို့ကဲ့သို့ ခိုင်ခိုင်မာမာ သေချာပေါက် ရပ်တည်နိုင်လိမ့်မည်မဟုတ်။ ဤကား ကျွန်ုပ်ကို ဝိညာဉ်ရင့်သန်မှု၌ အလွန် သေးငယ်သည်ဟု ခံစားရစေပါသည်။) တရုတ်ပြည်မကြီးရှိ ညီအစ်ကိုမောင်နှမများသည် အဆင်းနီသော နဂါးကြီး၏ ရက်စက်သော နှိပ်ကွပ်ညှဉ်းပန်းမှုများ ခံစားရသည့် ပတ်ဝန်းကျင်တွင် ဘုရားသခင်ပေါ်တွင် ယုံကြည်ခြင်း၊ စုဝေးပွဲများတက်ရောက်ခြင်း၊ သူတို့၏ တာဝန်များကို ထမ်းဆောင်ခြင်းတို့ကို မလျှော့တမ်း ဆက်လက်လုပ်ဆောင်နိုင်နေကြသေးသည်။ ဤကား သက်သေခံချက်ပင်။ အင်အားကြီးမားသော သက်သေခံချက်ပင် ဖြစ်သည်။ ယင်းကဲ့သို့ ရန်လိုသော ပတ်ဝန်းကျင်တွင် ၎င်းတို့ ခိုင်မာစွာ ရပ်တည်နိုင်သည်မှာ သက်သေခံချက်ပင် ဖြစ်သည်။ ထို့ကြောင့် ဤသက်သောင့်သက်သာ ပတ်ဝန်းကျင်တွင် ရှိသော သင်တို့သည် ကွဲပြားခြားနားသော သက်သေခံချက် တစ်မျိုးအား မည်ကဲ့သို့ ပေးရမည်ကို ချင့်ချိန်စဉ်းစားသင့်သည်။ ပထမဦးစွာ ဘုရားသခင်က ပေးထားသည့် ဤဘဝနှင့် ဤပတ်ဝန်းကျင်တို့ရှိ အရာတိုင်းကို သင်တို့ ချစ်ခင်မြတ်နိုးသင့်သည်။ အလားတူစွာပင် သင်တို့သည် ဤကဲ့သို့ ပတ်ဝန်းကျင်တွင် သင်တို့၏ သက်သေခံချက်တွင် မည်ကဲ့သို့ ခိုင်ခိုင်မာမာရပ်တည်နိုင်မည်ဖြစ်ကာ ဘုရားသခင်ကို အရှက်မရစေဘဲ အောင်မြင်သောသူများ ဖြစ်လာနိုင်မည်ကို ချင့်ချိန်စဉ်းစားသင့်သည်။ ဒီမိုကရေစီဝါဒခံယူသော နိုင်ငံ တစ်ခုတွင် ဘုရားသခင်ကို ယုံကြည်ခြင်းကြောင့် အစိုးရ၏ နှိပ်စက်မှုများအားဖြင့် နှိမ်နှင်းမှုနှင့် နှိပ်ကွပ်ညှဉ်းပန်းမှုများကို မကြုံတွေ့ရစေကာမူ မိသားစုနှင့် ဆွေမျိုးများ၏ နှိပ်ကွပ်ညှဉ်းပန်းခြင်းကား ရှိနေလိမ့်မည်ဖြစ်ကာ ဘုရားသခင်၏ နှုတ်ကပတ်တော်များကို တွေ့ကြုံခံစားရန်၊ သမ္မာတရား ရရှိရန်နှင့် မိမိတို့၏ သက်သေခံချက်တွင် ခိုင်ခိုင်မာမာရပ်တည်ရန် လိုအပ်သေးသည်။ မည်သည့် ပတ်ဝန်းကျင်တွင် ဘုရားသခင်ကို ယုံကြည်သည်ဖြစ်စေ သမ္မာတရား ရရှိရန်မှာ လွယ်ကူသော အရာမဟုတ်ပေ။ သင်သည် သမ္မာတရားကို နားလည်ရန်နှင့် စစ်မှန်မှုကို ဝင်ရောက်ရန် ဒုက္ခခံကာ အဖိုးအခပေးဆပ်ရမည်။ ဘုရားသခင်အတွက် သက်သေခံနိုင်ရန် အတွေ့အကြုံ၏ ရှုထောင့်အားလုံးတွင် သမ္မာတရားကို နားလည်ခြင်းကို စွမ်းဆောင်ရရှိရန် လိုအပ်သည်။ ဤသည်မှာ ဧဝံဂေလိတရားနှင့် ဘုရားသခင်၏ နာမတော်တို့ကို ဖြန့်ဝေခြင်းကိုသာ ဆိုလိုသည်မဟုတ်။ ယင်းသည် ဘဝအတွေ့အကြုံဆိုင်ရာ သက်သေခံချက်ကို အဓိကဆိုလိုသည်။ မည်သည့် လူစု သို့မဟုတ် မည်သည့်နိုင်ငံ၏ လူမှုဖွဲ့စည်းပုံစနစ်တွင်မဆို သမ္မာတရားအတိုင်း နေထိုင်လျှင်လည်းကောင်း၊ ရိုးသားသောသူများ ဖြစ်စေရန် ကြိုးစားအားထုတ်လျှင် လည်းကောင်း၊ ဘုရားသခင်ကို ကျိုးနွံနာခံရန် ကြိုးစားလျှင်လည်းကောင်း လူတို့သည် ခွဲခြားဆက်ဆံခံရမှု၊ အကြဉ်ခံရမှုနှင့် နှိပ်ကွပ်ညှဉ်းပန်း ခံရမှုတို့ ခံရဦးမည်ဖြစ်သည်။ ယင်းမှာ ဒီမိုကရေစီဝါဒ ခံယူသော နိုင်ငံများသည်လည်း ဘုရားသခင်ကို မကျိုးနွံမနာခံသောကြောင့်ဖြစ်သည်။ ဘာသာမဲ့ နိုင်ငံရေးပါတီများသည် အာဏာရယူထားကာ သူတို့သည်လည်း သမ္မာတရားနှင့် ဘုရားသခင်ကို ငြင်းပယ်ကြသည်။ ဤကဲ့သို့ နိုင်ငံတစ်ခုတွင် ဘုရားသခင်ကို ယုံကြည်ခြင်းသည်နှိပ်ကွပ်ညှဉ်းပန်းခြင်း သို့မဟုတ် အတိဒုက္ခတို့ မရှိသော်ငြား ဧဝံဂေလိတရားကို ဖြန့်ဝေကာ ဘုရားသခင်အတွက် သက်သေခံလိုလျှင် အချို့သော ကန့်သတ်ချက်များသာမက ခွဲခြားဆက်ဆံခံရမှုများ၊ အသရေဖျက်မှုများ၊ စီရင်ခံရမှုများနှင့် ရှုတ်ချခံရမှုများ ရှိနေဦးမည်ဖြစ်သည်။ ဤအရာအားလုံးသည် အမှန်ပေတည်း။ ဤအရာများကို သင် ရှင်းရှင်းလင်းလင်း နားမလည်နိုင်လေလျှင် သင်သည် သမ္မာတရားကို နားလည်သူတစ်ယောက် မဟုတ်။ မည်သည့်နိုင်ငံတွင်မဆို ခရစ်တော်ကို လက်ခံခြင်းနှင့် နောက်လိုက်ခြင်းတို့နှင့်အတူ နှိပ်ကွပ်ညှဉ်းပန်းခြင်းနှင့် အတိဒုက္ခတို့သည် အတိုင်းအတာတစ်ခုအထိ အတူယှဉ်တွဲပါလာမည် ဖြစ်သည်။ သင်သည် အစဉ်အမြဲ သတိဖြင့် လုပ်ဆောင်ကာ ဘုရားသခင်ကို ဆုတောင်းကာ ကိုးစားရန် လိုအပ်သည်။ ထို့ပြင် သင့်တွင် ဉာဏ်ပညာနှင့် အသိဉာဏ်တို့လည်း ရှိရပေမည်။ မည်သည့် နိုင်ငံနှင့် လူမှုပတ်ဝန်းကျင်တွင် သင်ရှိနေသည်ဖြစ်စေ ယင်းတို့ အားလုံးတွင် ဘုရားသခင်က သင့်အတွက် ခင်းကျင်းစီစဉ်ထားသည့် သင့်လျော်သော ပတ်ဝန်းကျင်တစ်ခုရှိသည်။ ယင်းမှာ အကြင်လူသည် သမ္မာတရားကို လိုက်စားခြင်း ရှိမရှိဟူသည့်အပေါ်၌သာ မူတည်သည်။ သက်သောင့်သက်သာရှိသော ပတ်ဝန်းကျင်သည် လူတို့အတွက် စုံစမ်းသွေးဆောင်ခြင်းတို့ ဖြစ်စေသည်။ တစ်ချိန်တည်းမှာပင် နှိပ်စက်ခြင်းဖြင့် နှိပ်ကွပ်ညှဉ်းပန်းခြင်းသည်လည်း စုံစမ်းသွေးဆောင်ခြင်းနှင့် စမ်းသပ်မှုတို့ ဖြစ်စေသေးသည်။ သို့ဆိုလျှင် သက်သောင့်သက်သာ ရှိသော ပတ်ဝန်းကျင်တွင် စမ်းသပ်မှုများရှိသလော။ ဘုရားသခင်၏ စမ်းသပ်မှုများရှိသေးသည်။ ဘုရားသခင်သည် ဤသို့ သက်သောင့်သက်သာရှိသော ပတ်ဝန်းကျင်ကို သင့်အတွက် စီစဉ်ထားပြီးဖြစ်ကာ အရာအားလုံးသည် သင်က ယင်းကို မည်သို့ တွေ့ကြုံခံစားသည်ဆိုသည့်အပေါ်တွင် မူတည်သည်။ သင်သည် စာတန်၏ ထောင်ချောက်များနှင့် စာတန်၏ စုံစမ်းသွေးဆောင်မှုများအားဖြင့် လုံးလုံး ပိတ်မိလေမည်လော သို့မဟုတ် သင်သည် ၎င်းတို့ကို အဘက်ဘက်တွင် အောင်မြင်ကာ သင်၏ သစ္စာရှိမှုနှင့် တာဝန်တို့တွင် မဆုတ်မနစ်ဘဲ ဘုရားသခင်အပေါ် သက်သေခံမည်လောဟူသည့်အပေါ်တွင် မူတည်သည်။ ယင်းတို့အားလုံးသည် သင်မည်သို့ တွေ့ကြုံခံစားသည်နှင့် မည်သည့်ရွေးချယ်မှုကို သင်ပြုလုပ်သည်တို့ အပေါ်မူတည်သည်။ ပြည်မကြီးတရုတ် ညီအစ်ကို မောင်နှမများတွင် အနည်းငယ် ပိုကြမ်းတမ်းသည့် ပတ်ဝန်းကျင်တစ်ခု ရှိကြသည်။ ပြီးလျှင် ဘုရားသခင်သည် သူတို့ကို အနည်းငယ်ပိုမိုလေးလံသည့် ဝန်တစ်ခုကို ပေးထားကာ သူတို့အတွက် ခင်းကျင်းထားသည့် ပတ်ဝန်းကျင်သည် အနည်းငယ် ပိုမိုကြမ်းတမ်းသည်။ သို့သော် သူသည် ၎င်းတို့ကို ပိုပေးထားသည်လည်း ရှိသေးသည်။ ဘုရားသခင် ချမှတ်ပေးသည့် ပတ်ဝန်းကျင်သည် ပိုမို ကြမ်းတမ်းကာ စမ်းသပ်မှုများသည် ပိုမို ကြီးမားလေလေ လူတို့က ပိုမို ရရှိကြလေလေဖြစ်သည်။ သို့သော် သက်သောင့်သက်သာရှိသော ပတ်ဝန်းကျင်တွင်လည်း လူတို့သည် စုံစမ်းသွေးဆောင်ခြင်းနှင့် စမ်းသပ်မှုတို့ကို နေရာတိုင်းတွင် တွေ့ကြုံရကာ ဘုရားသခင်က သင့်ကိုလည်း များစွာပေးထားသေးသည်။ သင်စုံစမ်းသွေးဆောင်မှုကို ကြုံရလေတိုင်း အောင်မြင်နိုင်လေလျှင် သင်ရရှိသည်မှာ နှိပ်စက်ခြင်းဖြင့် နှိပ်ကွပ်ညှဉ်းပန်းမှုကို ခံရသော သင်၏ ညီအစ်ကို မောင်နှမများထက် နည်းနည်းမျှ လျော့လိမ့်မည်မဟုတ်။ ယင်းသည်လည်း အောင်မြင်ကျော်လွှားနိုင်ရန်အတွက် သမ္မာတရားလိုက်စားခြင်းနှင့် ဝိညာဉ်ရင့်သန်မှုရှိခြင်းတို့ကို လိုအပ်သေးသည်။ ဥပမာ သင့်မိသားစုနှင့် အတူရှိရခြင်း၊ ကောင်းမွန်စွာ စားသောက်ရခြင်း၊ ဖျော်ဖြေရေးနှင့် ပျော်ရွှင်မှု၊ ထို့ပြင် လူ့ဇာတိကို ဇိမ်ခံရစေကာ စာရိတ္တပျက်ပြားခြင်းကို ဖြစ်စေသော အချို့လူမှုရေး ရေပန်းစားမှုများကဲ့သို့ အရာများအားလုံးတို့သည် သင့်အတွက် စုံစမ်းသွေးဆောင်မှုများ ဖြစ်ကြသည်။ သင်သည် ဤစုံစမ်းသွေးဆောင်မှုများနှင့် ကြုံရသည့်အခါ ယင်းတို့သည် သင်၏အာရုံကိုသာ ဖမ်းစားမည်မဟုတ်ဘဲ သင့်ကို နှောင့်ယှက်ကာ မြှူဆွယ်လိမ့်ဦးမည် ဖြစ်သည်။ သင်သည် လောကီ အရာများနှင့် ရေပန်းစားမှုများနောက် လိုက်သောအခိုက်သည် စာတန်၏ စုံစမ်းသွေးဆောင်မှုများ ဖြစ်ပေါ်သည့်အချိန်ဖြစ်သည်။ သို့မဟုတ် ဘုရားသခင်၏ စမ်းသပ်မှုများ ပေါ်ပေါက်မည့်အချိန်ဟုလည်း ခေါ်နိုင်ပေသည်။ သင်သည် ဤစုံစမ်းသွေးဆောင်မှုများနှင့် စမ်းသပ်မှုများကို မည်သို့ တုံ့ပြန်ရမည်ကို ရွေးချယ်ဖို့ လိုအပ်လိမ့်မည်ဖြစ်ပြီး ယင်းသည် ဘုရားသခင်က လူတို့ကို စမ်းသပ်ကာ ၎င်းတို့သည် မည်သူများ ဖြစ်ကြသည်ကို ပြသသည့် အခိုက်ဖြစ်သည်။ ယင်းသည် ဘုရားသခင်က သင့်ကို ပြောထားသည့်အရာများနှင့် သင်နားလည်ထားသော သမ္မာတရားတို့ သက်ရောက်မှု ရှိလောက်သည့် အခိုက်ပင်ဖြစ်သည်။ သင်သည် သမ္မာတရားကို လိုက်စားသူတစ်ယောက်ဖြစ်ကာ သင်၏ စိတ်နှလုံးတွင် ဘုရားသခင်အတွက် စစ်မှန်သော ယုံကြည်မှုရှိလေလျှင် သင်သည် ဤစုံစမ်းသွေးဆောင်မှုများကို အောင်မြင်ကျော်လွှားနိုင်မည် ဖြစ်ကာ ဘုရားသခင်က သင့်အတွက် ခင်းကျင်းထားသည့် စမ်းသပ်မှုများတွင် ခိုင်ခိုင်မာမာ ရပ်တည်ပြီး ဘုရားသခင်အတွက် သက်သေခံနိုင်မည် ဖြစ်သည်။ အကယ်၍ သမ္မာတရားကို ချစ်မြတ်နိုးရမည့်အစား သင်သည် လောကီကို ခုံမင်နှစ်သက်လေလျှင်လည်းကောင်း၊ ရေပန်းစားမှုများကို ခုံမင်နှစ်သက်လေလျှင်လည်းကောင်း၊ ဇိမ်ခံမှုကို အာသာပြင်းပြခြင်းနှင့် လူ့ဇာတိကို စိတ်ဖြည့်ဆည်းတို့အား ခုံမင်နှစ်သက်လျှင်လည်းကောင်း သင်သည် အနှစ်မဲ့သော အသက်တာကို ခုံမင်နှစ်သက်လေလျှင်လည်းကောင်း သင်သည် ဤလောကီအရာများ နောက်သို့ လိုက်ပေလိမ့်မည်။ သင်သည် ယင်းတို့အတွက် သဘောကျခြင်းခံစားရပြီး ယင်းတို့၏ ဆွဲဆောင်မှုကိုခံရကာ ယင်းတို့ကို စိတ်စွဲနေမည် ဖြစ်သည်။ သင်၏နှလုံးသားသည် ဘုရားသခင်ကို ယုံကြည်ခြင်းအပေါ် စိတ်ဝင်စားမှု နည်းနည်းချင်းစီ လျော့ကျလာကာ သင်သည် သမ္မာတရားကို အလွန်အမင်း မနှစ်မြို့ခြင်း ဖြစ်လာလိမ့်မည်။ ထို့နောက်တွင် စုံစမ်းသွေးဆောင်မှုများအကြား၌ စာတန်သည် သင့်ကိုဖမ်းယူသွားလိမ့်မည်။ ဤသို့ စမ်းသပ်မှုတွင် သင်သည် သင်၏ သက်သေခံချက်ကို ဆုံးရှုံးပြီးဖြစ်လိမ့်မည်။ ဒေသနာများစွာ ကြားနာထားပြီး မိမိတို့၏ တာဝန်များကို ထမ်းဆောင်နေသော်လည်း အတွင်းတွင် အနှစ်မဲ့သလို ခံစားနေကြရသူ များစွာရှိလေသည်။ သူတို့သည် ပေါ့ပ်အဆိုတော်များနှင့် ကျော်ကြားသူများ နောက်သို့လိုက်ခြင်း၊ ရေပန်းစားမှုများအတိုင်း ခေတ်မီအောင်နေခြင်း၊ ဖျော်ဖြေရေး အစီအစဉ်များကို တီဗွီပေါ်တွင် ကြည့်ရှုခြင်းနှင့် ညပျော်လူများ ဖြစ်လာလေသည်အထိ ရုပ်သံဇာတ်လမ်းတွဲများကို တစ်ဆက်တည်း ကြည့်ရှုခြင်းတို့ကို ခုံမင်နှစ်သက်နေသေးသည်။ အချို့ လူငယ်များသည် ဗီဒီယိုဂိမ်းများပင် ကစားကြသေးသည်။ အနှစ်ချုပ်ရလေလျှင် သူတို့သည် မည်သည့်အဖိုးအခကို မဆို ပေးဆပ်ရန် နောက်မတွန့်ဘဲ ယင်းရေပန်းစားသောအရာများကို အရူးအမူး လိုက်စားနေကြသည်။ ထို့ပြင် သူတို့ အဘယ်ကြောင့် ဤသည်တို့ကို လုပ်ဆောင်ကြသနည်း။ ယင်းမှာ သူတို့ သမ္မာတရားကို မရရှိသေးသောကြောင့်ပင်ဖြစ်သည်။ သမ္မာတရားကို မရရှိသေးသူတို့တွင် ခံစားချက်တစ်ခု ရှိသည်။ ယင်းမှာ ဘုရားသခင်ကို ယုံကြည်ခြင်းနှင့် သူ့ကို မယုံကြည်ခြင်းတို့တွင် များစွာသော ခြားနားချက် ရှိလေသည်ဟု မမြင်မှတ်ခြင်းပင်ဖြစ်သည်။ သူတို့၏ စိတ်နှလုံးများတွင် အနှစ်မဲ့ကာ သူတို့၏ အသက်တွင် အဓိပ္ပာယ်မရှိဟု ခံစားနေရသေးသည်။ အကယ်၍ သူတို့သည် ရေပန်းစားမှုများ‌နောက်သို့ လိုက်လေလျှင် သူတို့၏ အသက်တာသည် ပို၍ ပြည့်စုံသည်ဟုလည်းကောင်း၊ ၎င်းတို့၏ ဘဝတွင် အနည်းငယ်ပို၍ ထူးကဲကြွယ်ဝမှု ရှိသည်ဟုလည်းကောင်း၊ နေ့စဉ်ဘဝတွင် အနည်းငယ် ပိုပျော်ရွှင်ရသည်ဟုလည်းကောင်း ခံစားရလေသည်။ သူတို့သည် ဘုရားသခင်ကို ယုံကြည်သော်လည်း ရေပန်းစားမှုများ နောက်သို့မလိုက်လေလျှင် သူတို့၏ အသက်တာသည် အဓိပ္ပာယ်မဲ့ပြီး အနှစ်မဲ့သည်ဟု ခံစားနေရသေးသည်။ ယင်းမှာ သူတို့ သမ္မာတရားကို မချစ်မြတ်နိုးသောကြောင့်ပင်။ ထိုသူတို့သည် သမ္မာတရားကို စိုးစဉ်းမျှပင် နားမလည်ဘဲ သမ္မာတရား စစ်မှန်မှုလည်း မရှိသဖြင့် သူတို့သည် ရေပန်းစားမှုများ နောက်သို့ မလိုက်ဘဲ မနေနိုင်ဟုပင် သင် ယုံကြည်စိတ်ချစွာ ဆိုနိုင်ပေသေးသည်။ အချို့လူများသည် သမ္မာတရားကို မည်သည့်အခါကမျှ မလိုက်စားဖူးဘဲ သူတို့၏ တာဝန်များကို ထမ်းဆောင်လျှင်ပင် အသားမကျဖြစ်နေသည်။ သူတို့သည် စုံစမ်းသွေးဆောင်မှုများကြုံရလေလျှင် ခိုင်ခိုင်မာမာ မရပ်တည်နိုင်ဘဲ နောက်ဆုံးတွင် အရှုံးပေးရလေတော့သည်။ အချို့လူများသည် သူတို့၏ တာဝန်များကို စတင်ထမ်းဆောင်စဉ်တွင် အတော်အတန် စိတ်အားတက်ကြွကာ စိတ်ပိုင်းဖြတ်ချက် ရှိကြသော်လည်း စုံစမ်းသွေးဆောင်မှုများ ကြုံရချိန်တွင်မူ ဆက်လက် မထမ်းဆောင်ချင်ကြတော့ဘဲ ဝတ်ကျေတမ်းကျေ ဖြစ်လာကာ ဆက်ကပ်အပ်နှံခြင်း ကင်းမဲ့လာတော့သည်။ ယင်းတွင် သက်သေခံချက်မရှိ။ အကယ်၍ သူတို့သည် စုံစမ်းသွေးဆောင်မှု ကြုံရသည်နှင့် သူတို့၏ တာဝန်များကို လက်လွှတ်နိုင်ကာ သူတို့ အလိုရှိသည်ကို ရွေးချယ်ကြလေလျှင် သူတို့တွင် သက်သေခံချက်မရှိ။ အကယ်၍ နောက်ထပ် စုံစမ်းသွေးဆောင်ခြင်း ရောက်လာလေလျှင် သူတို့သည် ဘုရားသခင်ကို ငြင်းပယ်ကာ လောကီရေပန်းစားမှုများနောက် လိုက်ပြီး အသင်းတော်မှ စွန့်ခွာနိုင်သည်။ သို့မဟုတ် နောက်ထပ် စုံစမ်းသွေးဆောင်ခြင်း ရောက်လာပါက သူတို့သည် ဘုရားသခင်ကို စတင်၍ သံသယဝင်လာကာ သူတည်ရှိသည်၊ မရှိသည်ကိုပင် မသေချာတော့ဘဲ သူတို့သည် လူဝံများမှ ဆင့်ကဲပြောင်းလဲ လာသည်ဟုပင် ယုံကြည်လာကြမည်။ ထိုလူများသည် စာတန်၏ ဖမ်းဆီးခြင်းကို အလုံးစုံ ခံလိုက်ရပြီဖြစ်သည်။ ဤစုံစမ်းသွေးဆောင်ခြင်းများတွင် ပိတ်မိသွားကာ ဘုရားသခင်ထံတွင် ဆုမတောင်းပေ၊ သို့မဟုတ် သမ္မာတရားကို မရှာဖွေတော့ပေ။ သူတို့သည် ၎င်းတို့ ဇာတိပကတိ၏ ကံကြမ္မာကိုသာ တွေးတောလျက် ရလဒ်အနေဖြင့် သူတို့၏ သက်သေခံချက်တွင် ခိုင်ခိုင်မာမာရပ်တည်ရန် ပျက်ကွက်လေသည်။ တစ်ဆင့်ပြီးတစ်ဆင့် သူတို့သည် ငရဲနှင့် သေခြင်း၏ ချောက်နက်ကြီးထဲသို့ စာတန်က ဆွဲခေါ်သွားခြင်း ခံရလေတော့သည်။ ဘုရားသခင်သည် ဤလူကို စာတန်သို့ ပေးအပ်လိုက်ပြီး သူ့အတွက် ကယ်တင်ခံရခြင်း အခွင့်အရေးမရှိတော့ပေ။ သမ္မာတရားလိုက်စားခြင်းသည် အရေးမကြီးသလော ငါ့ကို ပြောလော့။ (အရေးကြီးပါသည်။) သမ္မာတရားသည် အလွန်အရေးကြီးသည်။ သမ္မာတရားသည် မည်သည့် လုပ်ငန်းဆောင်တာကို ထမ်းဆောင်နိုင်သနည်း။ အနည်းဆုံးအနေဖြင့် စုံစမ်းသွေးဆောင်ခြင်း သင်ကြုံရသည့်အခါတွင် ၎င်းသည် စာတန်၏ အကြံအစည်များကို ထွင်းဖောက်မြင်နိုင်စေကာ သင်မည်သည်ကို လုပ်သင့်သည်၊ မည်သည်ကို မလုပ်သင့်ကြောင်းနှင့် သင်မည်သည်ကို ရွေးချယ်သင့်သည်ကို သိစေရန် အထောက်အကူပြုနိုင်သည်။ အနည်းဆုံးအနေဖြင့် ယင်းသည် သင့်ကို ဤသည်တို့အား သိအောင် လုပ်လိမ့်မည်။ အရေးအကြီးဆုံးမှာကား သမ္မာတရားသည် သင့်ကို စုံစမ်းသွေးဆောင်မှု၌ ခိုင်ခိုင်မာမာ ရပ်တည်စေနိုင်ဖို့ အထောက်အကူပြုမည် ဖြစ်သည်။ ဘုရားသခင်က သင့်ကို ပေးထားသည့် တာဝန်ကို ကိုင်စွဲထားကာ ထိုတာဝန်ကို သစ္စာရှိပြီး စာတန်ကို ငြင်းပယ်နိုင်ချိန်တွင် သင်သည် ခိုင်ခိုင်မာမာ၊ စွဲစွဲမြဲမြဲ၊ မယိမ်းမယိုင် ရပ်တည်နိုင်လိမ့်မည်။ သင်သည် စမ်းသပ်မှုများအကြား၌ ယောဘကဲ့သို့ပင် သင်၏ သက်သေခံချက်တွင် ခိုင်ခိုင်မာမာ ရပ်တည်နိုင်လိမ့်မည်။ ဤကားလူတို့ အနည်းဆုံးအနေဖြင့် ရရှိသင့်သည့်အရာပင် ဖြစ်သည်။

ကောက်နုတ်ချက် (၈၅)

ဘုရားသခင်ထံ သင်တို့ ဆုတောင်းချက်များတွင် စည်းမျဉ်းများရှိသလော။ မည်သည့်အခြေအနေများတွင် သင်သည် ဘုရားသခင်ထံ ဆုတောင်းသနည်း။ သင်၏ ဆုတောင်းချက်များတွင် ပါဝင်သောအကြောင်းအရာများမှာ အဘယ်အရာများ ဖြစ်သနည်း။ လူအများစုက ၎င်းတို့ ဆင်းရဲဒုက္ခခံရသောအချိန်တွင် “အိုး ဘုရားသခင်၊ ကျွန်ုပ် ဆင်းရဲဒုက္ခခံနေရပါသည်၊ ကျွန်ုပ်ကို ကူညီဖို့ ကိုယ်တော့်ထံ ကျွန်ုပ် အသနားခံပါ၏” ဟု ဆုတောင်းကြသည်။ ယင်းမှာ ၎င်းတို့ ပထမဆုံး ပြောသောအရာ ဖြစ်သည်။ သင်ဆုတောင်းသောအခါ သင်ဆင်းရဲဒုက္ခခံနေရကြောင်းကို အမြဲတမ်း ပြောသည်မှာ ကောင်းသလော။ (မကောင်းပါ။) အဘယ်ကြောင့် မကောင်းသနည်း။ မကောင်းပါက သင်သည် အဘယ်ကြောင့် ထိုနည်းအတိုင်း ဆုတောင်းနေသေးသနည်း။ သင်တို့အနေဖြင့် မည်သို့ဆုတောင်းရမည်ကိုဖြစ်‌စေ၊ ဘုရားသခင်ရှေ့မှောက်သို့ လာသောအခါ မည်သည့်အရာကို ပြောပြီး ရှာဖွေသင့်သည်ကိုဖြစ်စေ မသိကြောင်း ဤအရာက ပြသည်။ သင်ဆင်းရဲဒုက္ခ အနည်းငယ်ရောက်ပြီး ဝမ်းနည်းနေရသောအခါ “အိုး ဘုရားသခင်၊ ကျွန်ုပ် ဆင်းရဲဒုက္ခခံနေရပါသည်။ ကျွန်ုပ် အလွန် စိတ်မချမ်းမြေ့ဖြစ်နေပါသည်။ ကျေးဇူးပြု၍ ကျွန်ုပ်ကို ကူညီပါ” ဟု ပြောရင်း ဘုရားသခင်ထံ ဆုတောင်းဖို့ကိုသာ သင်သိလေသည်။ ဤသည်မှာ ဘုရားသခင်ကို ယုံကြည်ခါစ ဖြစ်သူတစ်ဦး၏ ဆုတောင်းချက် ဖြစ်သည်။ ထိုဆုတောင်းချက်သည် ကလေးငယ်တစ်ဦး၏ ဆုတောင်းချက် ဖြစ်သည်။ အကယ်၍ လူတစ်ဦးသည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်ကာ ဤနည်းအတိုင်း ဆုတောင်းနေဆဲဖြစ်ပါက ထိုအရာသည် စိုးရိမ်ရသော ပြဿနာတစ်ခုဖြစ်သည်။ ယင်းက ၎င်းတို့သည် ဘဝတွင် အရွယ်မရောက်သေးသော ကလေးငယ်တစ်ဦး ဖြစ်နေဆဲဖြစ်ကြောင်းကို ပြသည်။ ဘုရားသခင်ကို ယုံကြည်သော်လည်း သူ၏အမှုတော်ကို မည်သို့တွေ့ကြုံခံစားရမည်ကို မသိသောလူအားလုံးသည် ဘဝတွင် မရင့်ကျက်သေးသော၊ ဘုရားသခင်ကို ယုံကြည်ခြင်း လမ်းကြောင်းမှန်ပေါ်သို့ ယခုထိတိုင် မဝင်ရောက်ရသေးသောလူများ ဖြစ်ကြသည်။ အကယ်၍ လူတစ်ဦးသည် အမှန်တကယ် စဉ်းစားဆင်ခြင်သည့်လူတစ်ဦးဖြစ်ပါက ၎င်းအနေဖြင့် ဘုရားသခင်၏ အမှုတော်ကို တွေ့ကြုံခံစားရန် နည်းလမ်းအပြင် ဘုရားသခင်၏ နှုတ်ကပတ်တော်များကို စားသောက်နည်းနှင့် ယင်းတို့ကို တွေ့ကြုံခံစားပြီး လက်တွေ့လုပ်ဆောင်ရမည့်နည်းတို့ကိုပါ သုံးသပ်ဆင်ခြင်ရမည်။ ဘုရားသခင်၏ နှုတ်ကပတ်တော်များ မည်သည့်နေရာကို ညွှန်ကြားသည်ဖြစ်စေ လူတစ်ဦး၏ အတွေ့အကြုံသည်လည်း ထိုနည်းတူပင် လိုက်လျှောက်သင့်ပေသည်။ လူတစ်ဦးသည် ဘုရားသခင်၏နှုတ်ကပတ်တော်များ ညွှန်ကြားရာ ထိုနေရာသို့ နောက်ကလိုက်လျှောက်ရမည်။ လူတစ်ဦးသည် ဤနည်းဖြင့် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ပြီး တွေ့ကြုံခံစားနိုင်ပါက ၎င်းတို့သည် ပြဿနာပေါင်းများစွာကို ကြုံတွေ့ရလိမ့်မည်ဖြစ်ပြီး ယင်းတို့ကို ဖြေရှင်းရန် ဘုရားသခင်ထံမှ သမ္မာတရားကို ၎င်းတို့ ပင်ကိုအားဖြင့် ရှာဖွေကြလိမ့်မည်။ အကယ်၍ လူတစ်ဦးသည် မိမိ၏အခက်အခဲများကို ဤနည်းအတိုင်း ဖြေရှင်းဖို့ ဘုရားသခင်ထံ အမြဲ ဆုတောင်းပြီး သမ္မာတရားကို ရှာဖွေပါက သူသည် ဘုရားသခင်၏အမှုတော်ကို တွေ့ကြုံနေခြင်းဖြစ်သည်။ သူ၏ ပြဿနာများကို ဆက်တိုက်ဖြေရှင်းခြင်းဖြင့် သူ၏ အခက်အခဲများသည် နည်းသည်ထက်နည်းလာလိမ့်မည်ဖြစ်ပြီး သမ္မာတရားကို သူ တဖြည်းဖြည်း နားလည်လာမည်ဖြစ်ကာ ဘုရားသခင်၏အမှုတော်နှင့်ဆိုင်သည့် အသိကို ရရှိလိမ့်မည်။ သူသည် ဘုရားသခင်နှင့် ပူးပေါင်းဆောင်ရွက်သင့်ပုံအပြင် ဘုရားသခင်၏ အမှုတော်ကို မည်သို့ ကျိုးနွံနာခံရမည်ကိုပါ သိလိမ့်မည်။ ယင်းမှာ ဘုရားသခင်ကို ယုံကြည်ခြင်း လမ်းကြောင်းမှန်ပေါ်သို့ ဝင်ရောက်ခြင်းကို ဆိုလိုသည့်အရာ ဖြစ်သည်။ ဘုရားသခင်ကို ယုံကြည်သောလူအချို့သည် သူ့အမှုတော်အား မည်သို့တွေ့ကြုံရမည်ကို မသိကြချေ။ ထိုသူတို့သည် အမြဲပင် နားဝေတိမ်တောင် ဖြစ်နေကြသည်၊ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ကြသော်လည်း ချင့်ချိန်စဉ်းစားခြင်း မရှိကြချေ။ ၎င်းတို့သည် တရားဒေသနာများကို နားထောင်ကြသော်လည်း မိတ်သဟာယမဖွဲ့ကြချေ။ ထို့ပြင် ၎င်းတို့အပေါ် အမှုအရာများ ဖြစ်လာသောအခါ သမ္မာတရားကို ရှာဖွေရမှန်း မသိကြ၊ သို့မဟုတ် ဘုရားသခင်၏ရည်ရွယ်ချက်များကို မည်သို့ သဘောပေါက်ရမှန်းကို ၎င်းတို့ မသိကြချေ။ ထို့ပြင် ၎င်းတို့ ခံယူသင့်သည့် သဘောထား သို့မဟုတ် ၎င်းတို့ ပူးပေါင်းဆောင်ရွက်သင့်ပုံကို မသိကြပေ။ ဤအရာများကို ၎င်းတို့ နားမလည်ကြပေ။ ဤကိစ္စရပ်များတွင် ၎င်းတို့သည် လူပြိန်းများသာဖြစ်ကြပြီး ဝိညာဉ်ရေးရာ နားလည်သဘောပေါက်မှု မရှိကြပေ။ ၎င်းတို့အပေါ် မည်သည့်ပြဿနာများ ကျရောက်သည်ဖြစ်စေ ဘုရားသခင်ထံ ၎င်းတို့ လုံးဝ ဆုမတောင်းကြသကဲ့သို့ သမ္မာတရားကို မရှာဖွေကြပေ။ ပြီးလျှင် ၎င်းတို့သည် စိတ်ထဲတွင် ဘုရားသခင်အပေါ် အမှန်တကယ် မှီခိုခြင်းမရှိပေ၊ သို့မဟုတ် သူ့ကို ကိုးစားခြင်း မရှိပေ။ ၎င်းတို့က “အိုး ဘုရားသခင်၊ ကျွန်ုပ် ဆင်းရဲဒုက္ခခံနေရပါသည်၊ အိုး ဘုရားသခင်၊ ကျွန်ုပ် ဆင်းရဲဒုက္ခခံနေရပါသည်” ဟုသာ ပြောကြသည်။ ထိုအသံကို လူများက စိတ်ကုန်လာပြီး စက်ဆုပ်ရွံရှာစေသည်အထိ ဤစကားရပ်ကို ၎င်းတို့ ထပ်တလဲလဲပြောကြသည်။ သင်တို့အများစုသည် ထိုသို့ ဆုတောင်းကြသည် မဟုတ်လော။ (ဆုတောင်းကြပါသည်။) လူများ၏ ဆုတောင်းချက်များမှနေ၍ ၎င်းတို့၏အခြေအနေ မည်မျှသနားစရာကောင်းသည်ကို မြင်နိုင်သည်။ ဆင်းရဲဒုက္ခခံနေရသောအခါမှသာ သင်သည် ဘုရားသခင်ကို ရှာသည်။ သင် ဆင်းရဲဒုက္ခခံမနေရချိန် သို့မဟုတ် မည်သည့်ပြဿနာကိုမျှ ရင်ဆိုင်နေရခြင်း မရှိချိန်တွင် သင်သည် ဘုရားသခင်ကို မလိုအပ်ဟု ခံစားရသည့်အပြင် သူ့အပေါ် မှီခိုအားထားလိုခြင်း မရှိပေ။ သင်သည် သင့်ကိုယ်ပိုင်ဆရာတစ်ဆူသာ ဖြစ်ချင်သည်။ ဤသည်မှာ သင်ဖြစ်နေသည့် အခြေအနေ မဟုတ်လော။ (ဟုတ်ပါသည်။) လူအများစုသည် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံရပြီး ယင်းတို့၏ ပြုပြင်ခြင်းခံရပြီးနောက် မိမိတို့ကိုယ်ကို ပြန်သုံးသပ်ကြပြီး သိရန်ကြိုးစားကြသောအခါ ၎င်းတို့ မည်သို့ဆုတောင်းကြသနည်း။ ၎င်းတို့အားလုံးသည် “အိုး ဘုရားသခင်၊ ကျွန်ုပ် ဆင်းရဲဒုက္ခခံနေရပါသည်။ အိုး ဘုရားသခင်၊ ကျွန်ုပ် ဆင်းရဲဒုက္ခခံနေရပါသည်” ဟု စကားတစ်မျိုးတည်းကိုသာ ပြောကြသည်။ ထိုစကားများက သင့်ကို စက်ဆုပ်ရွံရှာစိတ်ဖြစ်စေသည် မဟုတ်လော။ (ဖြစ်စေပါသည်။) လူများသည် စိတ်ထဲတွင် အလွန်ညှိုးငယ်နေကြသည်၊ ၎င်းတို့၏အခြေအနေက သနားစဖွယ်ကောင်းလိုက်လေခြင်းပါတကား။ ဘုရားသခင်ထံ ၎င်းတို့ ဆုတောင်းသည့်အချိန်တိုင်းတွင် လှိုက်လှဲသည့် စကားတစ်ခွန်းမျှ မရှိဘဲ မပြောင်းလဲသော၊ ရိုးရှင်းသော စကားရပ်ကို ပြောကြသည်။ သမ္မာတရားကို ၎င်းတို့ မရှာဖွေကြသကဲ့သို့ ၎င်းတို့၏ပြဿနာများကို ဖြေရှင်းဖို့ ဆန္ဒမရှိကြပေ။ ယင်းမှာ မည်သို့သောဆုတောင်းချက်မျိုးဖြစ်သနည်း။ လူတစ်ဦးသည် ဆုတောင်းချက်တွင် လှိုက်လှဲသည့်စကားများကို မပြောနိုင်ဘဲ ၎င်းတို့၏ ချို့တဲ့မှုများက မည်သည့်အရာများဖြစ်သည်ကို မသိသောအခါ ဖြစ်နေသည့်ပြဿနာသည် အဘယ်နည်း။ သင်သည် ဘုရားသခင်၏ရှေ့တော်မှောက်ကို လာသောအခါ ဘုရားသခင်က သင့်အား တစ်ခုတလေနှင့်ပတ်သက်၍ ဉာဏ်အလင်းပေးဖို့ လိုအပ်သည် မဟုတ်လော။ ယုံကြည်ခြင်းကိုဖြစ်စေ၊ ခွန်အားကိုဖြစ်စေ၊ ဘုရားသခင်ကို သင်၏ အကာအကွယ်အဖြစ်ကိုဖြစ်စေ သင်မလိုအပ်သလော။ ဘုရားသခင်က သင် ရှေ့ဆက်လမ်းလျှောက်ဖို့ သင့်ကို ဉာဏ်အလင်းပေးရန်နှင့် လမ်းညွှန်ပေးရန် သင် လိုအပ်သည်မှာ သာ၍ပင် နည်းပါးသလော။ သင့်အထဲတွင် တည်ရှိနေသည့်ပြဿနာများကို ဖြေရှင်းရန် သမ္မာတရားကို နားလည်ဖို့ သင်မလိုအပ်သလော။ ဘုရားသခင်၏ ဆုံးမပဲ့ပြင်ခြင်းနှင့် ရိုက်နှက်ခြင်းကိုဖြစ်စေ၊ သူ၏လမ်းပြချက်ကိုဖြစ်စေ သင်မလိုအပ်သလော။ ဘုရားသခင်ထံမှ သင်လိုအပ်သည့် တစ်ခုတည်းသောအရာမှာ သူက သင်၏ဆင်းရဲဒုက္ခခံရခြင်း ဝေဒနာကို သက်သာလျော့ပါးအောင် လုပ်ပေးရန်အတွက်သာ ဖြစ်သလော။ သင့်တွင် ချို့တဲ့မှုများစွာရှိသည်ဟု သင်စိတ်နှလုံးထဲတွင် အမှန်တကယ် မခံစားရသလော။ မည်သို့ဆုတောင်းရမည်ကို မသိခြင်းက သေးငယ်သော ပြဿနာမဟုတ်ပေ။ ယင်းက ဘုရားသခင်၏အမှုတော်အား သင် မည်သို့ တွေ့ကြုံခံစားရမည်ကို သင်မသိကြောင်း ပြသသည်။ ယင်းက ဘုရားသခင်၏နှုတ်ကပတ်တော်များကို လက်တွေ့ဘဝထဲသို့ သင်မယူဆောင်ရသေးကြောင်းနှင့် သင့်ဘဝတွင် ဘုရားသခင်နှင့် စစ်မှန်သော အပြန်အလှန်ဆက်ဆံခြင်း တစ်ခုတလေ ရှိခဲလှကြောင်းတို့ကို ပြသည်။ ဘုရားသခင်နှင့် သူ၏ နောက်လိုက်များကြား သို့မဟုတ် ဖန်ဆင်းခံများနှင့် ၎င်းတို့၏ ဖန်ဆင်းရှင်တို့ကြား တည်ရှိသင့်သည့် ဆက်ဆံရေးမျိုးကို သင် ဘုရားသခင်နှင့် အမှန်တကယ်ကို မတည်ဆောက်ရသေးပေ။ ပြဿနာတစ်ရပ်နှင့် ရင်ဆိုင်ရသည့်အခါ သင်သည် သင်၏ ခံစားချက်အရဖြစ်သော လက်ခံမှုများ၊ အယူအဆများ၊ အတွေးအခေါ်များ၊ အသိပညာ၊ ဆုကျေးဇူးနှင့် ပါရမီများ၊ ပြီးလျှင် ဖောက်ပြန်ပျက်စီးသော စိတ်သဘောထားများ၏ ဦးဆောင်ခြင်းခံရသည်။ သင်သည် ဘုရားသခင်နှင့် မည်သို့မျှ မပတ်သက်သောကြောင့် သူ့ရှေ့မှောက်သို့ သင် လာချိန်တွင် ယေဘုယျအားဖြင့် သူ့ကို ပြောရန် မည်သည့်အရာမျှ မရှိချေ။ ဤသည်မှာ ဘုရားသခင်အား ယုံကြည်သော လူများ၏ ဝမ်းနည်းဖွယ် အခြေအနေတစ်ခု ဖြစ်ပေသည်။ အင်မတန် သနားဖွယ်ကောင်းသော အခြေအနေတစ်ခု ဖြစ်သည်တကား။ လူတို့သည် ၎င်းတို့၏ ဝိညာဉ်ထဲတွင် ခြောက်သွေ့ပြီး ထုံထိုင်းကြသည်။ ဘဝတွင် ဝိညာဉ်ရေးရာ ကိစ္စရပ်များနှင့်ပတ်သက်လာသည့်အခါ ၎င်းတို့ မည်သည့်အရာမျှ မခံစားရသကဲ့သို့ ယင်းတို့နှင့်ဆိုင်သည့် မည်သည့် နားလည်သဘောပေါက်မှုမျှလည်း မရှိကြချေ။ ပြီးလျှင် ဘုရားသခင်၏ ရှေ့မှောက်သို့ ၎င်းတို့ လာကြသည့်အခါ ၎င်းတို့ ဘာမျှ ပြောစရာမရှိကြချေ။ သင့်ကိုယ်သင် မည်သည့် အခြေအနေမျိုးတွင် ရှိသည်ကို တွေ့ရပါစေ၊ မည်သည့် အတိဒုက္ခကို သင် ရင်ဆိုင်ရပါစေ၊ ပြီးလျှင် မည်သည့် အခက်အခဲများကို သင် ကြုံရပါစေ ဘုရားသခင်၏ ရှေ့မှောက်တွင် သင်သည် အာစေးမိနေပါက သူ့အပေါ် သင်၏ ယုံကြည်ခြင်းကို မေးခွန်းထုတ်၍ရနိုင်သည် မဟုတ်လော။ ယင်းသည် လူ၏ သနားဖွယ်ဖြစ်ခြင်းပင် မဟုတ်လော။

လူများသည် ဘုရားသခင်ထံ အဘယ်ကြောင့် ဆုတောင်းရမည်နည်း။ ဘုရားသခင်ထံ ဆုတောင်းခြင်းသည် ဘုရားသခင်ကို ကိုးစားရန်နှင့် သူ့ကို မှီခိုရန် လူသား၏ တစ်ခုတည်းသောလမ်းကြောင်းဖြစ်သည်။ ဆုတောင်းခြင်းမရှိဘဲ ဤအရာများသည် မဖြစ်နိုင်ပေ။ ဘုရားသခင်ကို မှီခိုခြင်းနှင့် သူ့ကို ကိုးစားခြင်းတို့သည် ဆုတောင်းခြင်းမှတစ်ဆင့် ပြီးမြောက်သည်။ ဘုရားသခင်ကို ယုံကြည်သောသူတစ်ဦးသည် သူ့ထံ ဆုမတောင်းဘဲ သန့်ရှင်းသော ဝိညာဉ်တော်၏ ဉာဏ်ပွင့်စေခြင်းနှင့် အလင်းပေးခြင်းတို့ကို ရနိုင်သလော။ ဘုရားသခင်၏အမှုတော်နှင့် လမ်းပြခြင်းတို့ကို ၎င်းတို့ ရယူနိုင်သလော။ အကယ်၍ သင့်အခက်အခဲများကို ဘုရားသခင်ထံ အပ်နှံခြင်းမရှိသည့်အပြင် သူ့ထံ ဆုမတောင်းဘဲ သမ္မာတရားကို မရှာဖွေပါက ယင်းတို့ကို သူမည်သို့ဖြေရှင်းပေးမည်နည်း။ ရှေ့ဆက်ရမည့်လမ်းတွင် သူ့နောက်လိုက်ဖို့ သင့်ကို သူမည်သို့လမ်းပြမည်နည်း။ သင်၏ဖောက်ပြန်ပျက်စီးသော စိတ်သဘောထားမှ သင့်အား သူမည်သို့ကယ်တင်မည်နည်း။ ဆုမတောင်းဘဲ ဘုရားသခင်ကို ယုံကြည်လက်ခံခြင်းသည် ဘုရားသခင်ကို အစစ်အမှန် ယုံကြည်လက်ခံခြင်း မဟုတ်ဟု ဆိုနိုင်သည်။ လူသားနှင့် ဘုရားသခင်ကြားရှိ ပုံမှန်ဆက်ဆံရေးတစ်ခုကို ဆုတောင်းခြင်းဖြင့် တည်ဆောက်ရမည်ဖြစ်ပြီး ယင်းကို ဆုတောင်းခြင်းမှတစ်ဆင့် ထိန်းသိမ်းရမည်။ ဆုတောင်းခြင်းသည် ဘုရားသခင်ကို လူ၏ယုံကြည်လက်ခံခြင်း အမှတ်အသားဖြစ်သည်။ လူတစ်ဦးက အမှန်တကယ် ဆုတောင်းခြင်း ရှိမရှိဟူသည်မှာ ဘုရားသခင်နှင့် ထိုလူ၏ဆက်ဆံရေးက ပုံမှန် ဟုတ်မဟုတ်ဆိုသည်ကို စမ်းသပ်ရန်အတွက် တစ်ခုတည်းသောစံနှုန်းဖြစ်သည်။ လူတစ်ဦးသည် လှိုက်လှဲသည့် စကားများနှင့် ဆုတောင်းသရွေ့၊ ထို့အပြင် လူတစ်ဦးသည် ဆုတောင်းခြင်းဖြင့် သမ္မာတရားကို ရှာဖွေနိုင်သရွေ့ သန့်ရှင်းသောဝိညာဉ်တော်၏အမှုတော်ကို ရယူနိုင်ပြီး ဤအရာက သူသည် ဘုရားသခင်နှင့် ပုံမှန်ဆက်ဆံရေးတစ်ခုရှိကြောင်းကို ပြသပေသည်။ အကယ်၍ လူတစ်ဦးသည် ဆုတောင်းခဲပြီး လှိုက်လှဲသည့် စကားများကို မပြောနိုင်ပါက၊ အကယ်၍ သူသည် ဘုရားသခင်ကို အမြဲတမ်း သတိထားရှောင်ကြဉ်ပါက ယင်းမှာ ၎င်းတို့၏ဘုရားသခင်နှင့်ဆက်ဆံရေးသည် ပုံမှန်မဟုတ်သည်ကို ပြပေသည်။ ထို့အပြင် အကယ်၍ လူတစ်ဦးသည် လုံးဝ ဆုမတောင်းလျှင် ယင်းက ၎င်းသည် ဘုရားသခင်နှင့် ဆက်နွှယ်မှု လုံးဝ မရှိကြောင်းကို ပြသည်။ အကယ်၍ လူတစ်ဦးသည် ကောင်းစွာ ဆုတောင်းပြီး ဘုရားသခင်၏ ရည်ရွယ်ချက်များနှင့် ကိုက်ညီပါက ဘုရားသခင်ကို ကျိုးနွံနာခံနိုင်လိမ့်မည်ဖြစ်ပြီး ထိုသူသည် ဘုရားသခင် ချစ်သောသူဖြစ်သည်။ မကြာခဏ ရိုးသားစစ်မှန်စွာ ဆုတောင်းသူများသည် ရိုးသားသောလူများ ဖြစ်ကြပြီး ဘုရားသခင်အတွက် ရိုးရှင်းသောချစ်ခြင်းရှိကြသည်။ ထို့ကြောင့် ဘုရားသခင်ကို ယုံကြည်သော်လည်း သူ့ထံ ဆုမတောင်းသော သူအားလုံးသည် ဘုရားသခင်နှင့် ပုံမှန်ဆက်ဆံရေး မရှိကြပေ။ ၎င်းတို့အားလုံးသည် ဘုရားသခင်နှင့် ဝေးကွာနေကြပြီး သူ့ကို ပုန်ကန်ကာ အတိုက်အခံလုပ်ကြသည်။ ဘုရားသခင်ထံ ဆုမတောင်းသောလူအများစုသည် သမ္မာတရားကို ချစ်သောသူများ သို့မဟုတ် ရှာဖွေသူများ မဟုတ်ကြပေ၊ ထို့အပြင် သမ္မာတရားကို မချစ်သော သို့မဟုတ် မရှာဖွေသောသူများသည် ရိုးသားစစ်မှန်စွာ ဆုမတောင်းနိုင်ကြပေ။ ၎င်းတို့တွင် မည်သည့်အခက်အခဲများရှိသည်ဖြစ်စေ ဆုမတောင်းကြသကဲ့သို့ ၎င်းတို့ ဆုတောင်းကြသောအခါတွင်လည်း ၎င်းတို့၏အခက်အခဲများနှင့် ဆင်းရဲဒုက္ခခံရခြင်းတို့ကို ဖယ်ရှားပေးရန် ဘုရားသခင်ကို အသုံးချဖို့အတွက်သာ ဆန္ဒရှိကြသည်။ ဘုရားသခင်၏ရည်ရွယ်ချက်များကို ၎င်းတို့ ဂရုမစိုက်ကြသကဲ့သို့ ၎င်းတို့၏အခက်အခဲများထဲတွင် ၎င်းတို့ နားလည်သင့်ပြီး ဝင်ရောက်သင့်သည့် သမ္မာတရား၏ သွင်ပြင်လက္ခဏာများကို ၎င်းတို့ မရှာဖွေကြချေ။ ထိုကဲ့သို့သောလူများသည် သမ္မာတရားကို မတောင့်တကြဘဲ ဘုရားသခင်ကို စစ်မှန်သောယုံကြည်ခြင်း မရှိကြချေ။ အနှစ်သာရအားဖြင့် ၎င်းတို့သည် မယုံကြည်သူများဖြစ်ကြသည်။ ဘုရားသခင်ကို ယုံကြည်သူတစ်ဦးအနေဖြင့် သင်သည် ဘုရားသခင်ထံ ဆုတောင်းရမည်ဖြစ်ပြီး အရာအားလုံးတွင် သမ္မာတရားကို ရှာဖွေရမည်။ ဆုတောင်းပြီးနောက် ချက်ချင်း သင့်စိတ်နှလုံးက ပိုတောက်ပလာသည် သို့မဟုတ် လက်တွေ့လုပ်ဆောင်ခြင်းလမ်းကြောင်းတစ်ခုကို ရလိုက်သည်ဟု သင်ခံစားကောင်းခံစားရလိမ့်မည် မဟုတ်သော်လည်း ဘုရားသခင်ကို စောင့်ဆိုင်းလော့။ ပြီးလျှင် သင်စောင့်နေစဉ် ဘုရားသခင်၏နှုတ်ကပတ်တော်များကို ဖတ်ပြီး သမ္မာတရားကို ရှာဖွေလော့။ ဘုရားသခင်၏နှုတ်ကပတ်တော်များကို သင်စားသောက်သည့်အခါ သို့မဟုတ် တရားဒေသနာများနှင့် မိတ်သဟာယကို နားထောင်သည့်အခါ သင့်ပြဿနာများကို ဆင်ခြင်သုံးသပ်ပြီး ရှာဖွေရာတွင် အာရုံစိုက်လော့။ ဤနည်းလမ်းများဖြင့် သင်လက်တွေ့ကျကျ ပူးပေါင်းဆောင်ရွက်ပါက ဘုရားသခင်၏နှုတ်ကပတ်တော်များကို သင် ဆင်ခြင်သုံးသပ်နေသောအချိန် သို့မဟုတ် တရားဒေသနာများနှင့် မိတ်သဟာယတို့ကို နားထောင်နေသောအချိန်တွင် ထိုးထွင်းသိမြင်ခြင်းက သင့်ထံ လျှပ်တစ်ပြက် ရောက်ကောင်းရောက်လာနိုင်သည်။ သို့မဟုတ် ပြဿနာတစ်ခုခု သင်ရင်ဆိုင်ကြုံတွေ့ရပြီး ယင်းက သင့်ကို စိတ်လှုံ့ဆော်ပေးကာ သင် ဖြေရှင်းဖို့ ရှာနေသည့် မေးခွန်းအတွက် အဖြေ အတိအကျကို သင်ရှာတွေ့သည်ဟူ၍လည်း ဖြစ်ကောင်းဖြစ်နိုင်သည်။ ဤသည်မှာ ဘုရားသခင်၏ လမ်းပြခြင်းနှင့် သူ့အစီအစဉ် မဟုတ်လော။ ထို့ကြောင့် ဘုရားသခင်ထံ ရိုးသားစစ်မှန်စွာ ဆုတောင်းခြင်းသည် ထိရောက်နိုင်သော်လည်း ဤအကျိုးတရားသည် သင်ဆုတောင်းပြီးနောက် ချက်ချင်း ရနိုင်သည့်အရာတစ်ခု မဟုတ်ပေ။ ယင်းသည် အချိန်ယူရပြီး မိမိ၏ ပူးပေါင်းလုပ်ဆောင်မှုနှင့် လက်တွေ့လုပ်ဆောင်မှုတို့ လိုအပ်သည်။ သန့်ရှင်းသောဝိညာဉ်တော်က သင့်ကို မည်သည့်အချိန်တွင် ဉာဏ်အလင်းပေးလိမ့်မည်ဆိုသည်နှင့် သင့်ကိုအဖြေပေးလိမ့်မည်ဆိုသည်တို့ကို ပြော၍မရနိုင်ပေ။ ဤသည်မှာ သမ္မာတရားကို ရှာဖွေခြင်းနှင့် ထိုသမ္မာတရားကို နားလည်ခြင်းဖြစ်စဉ်ဖြစ်ပြီး ဘဝတွင် လူသား ကြီးပြင်းလာသည့် လမ်းကြောင်းဖြစ်သည်။ နှစ်ပေါင်းများစွာ ဘုရားသခင်ကို ယုံကြည်ပြီးနောက်တွင် သင်တို့သည် မည်သို့ဆုတောင်းရမည်ကို အစမှ နောက်တစ်ကြိမ်ထပ်၍ သင်ယူရဆဲဖြစ်သည်။ မည်သို့ ဆုတောင်းရမည်ကို သင် မသိဆဲဖြစ်သကဲ့သို့ ပြဿနာတစ်ခုကို သင် ရင်ဆိုင်ရသည့်အခါတိုင်းတွင် ပေါ်ပင်ရေပန်းစားသော စကားလုံးများကို သင် ဟစ်ကြွေးရုံဟစ်ကြွေးကာ ဆုံးဖြတ်ချက်များ ချသည်၊ သို့မဟုတ် ဘုရားသခင်ကို ညည်းညူပြီး သင် မည်သို့ ဆင်းရဲဒုက္ခခံနေရသည်ကို ပြောရင်း သင်၏ မကျေနပ်ချက်များကို ဖွင့်ဟသည်၊ သို့မဟုတ်ပါက ရှာကြံအကြောင်းပြပြီး သင့်ကိုယ်သင် မှန်ကန်ကြောင်းပြသည်။ ဤသည်တို့မှာ သင်တို့၏ စိတ်နှလုံးတွင် စွဲကိုင်ထားသည့် အရာများဖြစ်ပြီး သမ္မာတရားထဲသို့ သင်တို့ ဝင်ရောက်ဖို့ အလွန်နှေးကွေးရလေသည်မှာ အံ့ဩစရာ မဟုတ်ပေ။ သင် အာရုံထွေပြားနေသည်။ သမ္မာတရားအား မည်သို့လိုက်စားရမည်ကို သင်မသိသကဲ့သို့ ဤကဲ့သို့ ဘုရားသခင်ကို ယုံကြည်ခြင်းသည် သင့်အတွက် ကယ်တင်ခြင်းရရှိရန် လုံလောက်လိမ့်မည်လောဟူသည်ကို ပြောဖို့ ခက်သည်။

ကောက်နုတ်ချက် (၈၆)

“သမ္မာတရားကို ချစ်မြတ်နိုးသောလူအားလုံးသည် ညီအစ်ကိုမောင်နှမများ ဖြစ်ကြသည်” ဟူ၍ ဆိုထားသည့် အသင်းတော်ဓမ္မသီချင်း စာသားတစ်ကြောင်းရှိသည်။ ဤအဆိုသည် မှန်ကန်သည်။ သမ္မာတရားကို ချစ်မြတ်နိုးသူများသာလျှင် ဘုရားသခင်၏ အိမ်တော်နှင့် သက်ဆိုင်ပေသည်။ ၎င်းတို့သာလျှင် စစ်မှန်သော ညီအစ်ကိုမောင်နှမများ ဖြစ်ကြသည်။ ဘုရားအိမ်တော်ရှိ စုဝေးပွဲသို့ မကြာခဏ တက်ရောက်သောသူများအားလုံးသည် ညီအစ်ကိုမောင်နှမများ ဖြစ်ကြသည်ဟု သင်တွေးထင်သလော။ ဖြစ်ချင်မှ ဖြစ်ပေမည်။ မည်သည့်လူများက ညီအစ်ကိုမောင်နှမများ မဟုတ်သနည်း။ (သမ္မာတရားကို အလွန်အမင်း မနှစ်မြို့သောသူများ၊ သမ္မာတရားကို လက်မခံသောသူများဖြစ်သည်။) သမ္မာတရားကို လက်မခံဘဲ ယင်းကို အလွန်အမင်း မနှစ်မြို့သောသူများ အားလုံးသည် ဆိုးယုတ်သောလူများ ဖြစ်သည်။ ၎င်းတို့သည် အသိစိတ်၊ သို့မဟုတ် ဆင်ခြင်တုံတရားမရှိသော လူများသာဖြစ်သည်။ ၎င်းတို့အထဲမှ မည်သူကမျှ ဘုရားသခင် ကယ်တင်သည့်သူများမဟုတ်ပေ။ ဤလူများသည် လူ့သဘာဝကင်းမဲ့ကြသည်။ ၎င်းတို့သည် မိမိတို့၏ တကယ့်အလုပ်ကို ဂရုမစိုက်ဘဲ ဆိုးရွားသော အရာများ လုပ်ဆောင်ရင်း သောင်းကျန်းကြသည်။ ၎င်းတို့သည် စာတန်ဆန်သော အတွေးအခေါ်များနှင့် အသက်ရှင်ပြီး ပါးနပ်သော လှည့်စားမှုများကို အသုံးပြုကာ အခြားလူများကို အသုံးချပြီး မြှောက်ထိုးပင့်ကော်လုပ်၍ လိမ်ညာသည်။ ၎င်းတို့သည် သမ္မာတရား အနည်းငယ်မျှကို လက်မခံကြပေ။ ၎င်းတို့သည် ကောင်းချီးများရရန်အတွက်သာ ဘုရားအိမ်တော်ကို မသိမသာ စိမ့်ဝင်လာကြသည်။ ၎င်းတို့ကို အဘယ်ကြောင့် မယုံကြည်သူများဟု ခေါ်ကြသနည်း။ ၎င်းတို့သည် သမ္မာတရားကို အလွန်အမင်း မနှစ်မြို့ကာ လက်မခံကြသောကြောင့် ဖြစ်ပေသည်။ သမ္မာတရားကို မိတ်သဟာယဖွဲ့သည်နှင့် တစ်ပြိုင်နက် ၎င်းတို့သည် စိတ်ဝင်စားမှုမရှိတော့ဘဲ သမ္မာတရားကို အလွန်အမင်း မနှစ်မြို့ ကြပေ။ ယင်းအကြောင်းကို ကြားပင် မကြားချင်ကြ၊ သမ္မာတရားသည် ပျင်းရိဖွယ်ကောင်းသည်ဟု ၎င်းတို့ခံစားရပြီး ဂနာမငြိမ်နိုင်ကြပေ။ ၎င်းတို့သည် မယုံကြည်သူများနှင့် ဘာသာတရားမရှိသူများဖြစ်ကြသည်မှာ သိသာထင်ရှားပါသည်။ သင်သည် ၎င်းတို့ကို ညီအစ်ကို မောင်နှမများအဖြစ် သဘောမထားရ။ အနည်းငယ်မျှသော အကူအညီများကို သုံးပြီး သင်နှင့် ဆက်ဆံရေးတစ်ခု ထူထောင်ဖို့ ကြိုးစားရင်း သူတို့သည် အကျိုးကျေးဇူးအချို့ကို ပေးဖို့ ကမ်းလှမ်းရန် သင်နှင့် နီးစပ်ချင်သည်မှာ ဖြစ်နိုင်ပါသည်။ သို့ရာတွင် သူတို့နှင့် သမ္မာတရားအကြောင်း သင်မိတ်သဟာယပြုသောအခါ လူ့ဇာတိပကတိ၊ အလုပ်၊ လောကီရေးရာများ၊ ဘာသာတရားမရှိသူများ၏ ခေတ်ရေစီးကြောင်းများ၊ ခံစားချက်များ၊ မိသားစုကိစ္စများ၊ ဤကဲ့သို့သောပြင်ပအရာများ၏ ကိစ္စများအကြောင်းကို ဆွေးနွေးရင်း အာလာပသလ္လာပ ပြောခြင်းဆီသို့ သူတို့ လမ်းကြောင်းပြောင်းသွားကြသည်။ သူတို့ပြောသမျှ မည်သည့်အကြောင်းကမျှ သမ္မာတရားနှင့်ဖြစ်စေ၊ ဘုရားသခင်ကို ယုံကြည်ခြင်းနှင့်ဖြစ်စေ၊ သမ္မာတရားကို လက်တွေ့လုပ်ဆောင်ခြင်းနှင့်ဖြစ်စေ မဆက်စပ်ပေ။ ဤလူများသည် သမ္မာတရားကို လုံးဝ လက်မခံပေ။ သူတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မဖတ်ကြပေ သို့မဟုတ် သမ္မာတရားအကြောင်း မိတ်သဟာယမပြုကြပေ။ ပြီးလျှင် သူတို့သည် မည်သည့်အခါမျှ ဆုမတောင်းကြပေ သို့မဟုတ် ဝိညာဉ်ရေးရာဝတ်ပြုခြင်းများကို မလုပ်ကြပေ။ ဤလူများသည် ညီအစ်ကိုမောင်နှမများ ဟုတ်သလော။ သူတို့သည် မဟုတ်ကြပေ။ ဤလူများသည် သမ္မာတရားကို လက်တွေ့လုပ်ဆောင်ခြင်းမရှိကြဘဲ သမ္မာတရားကို အလွန်အမင်း မနှစ်မြို့ကြပေ။ ဘုရားသခင်၏ အိမ်တော်သို့ သူတို့ မသိမသာ စိမ့်ဝင်လာကြပြီး စုဝေးပွဲများသည် ဘုရားသခင်၏ နှုတ်ကပတ်တော်များကို ဖတ်ခြင်းနှင့် သမ္မာတရားအကြောင်း မိတ်သဟာယဖွဲ့ခြင်း၊ မိမိကိုယ်ကို သိခြင်းအကြောင်းကို ပြောဆိုခြင်း၊ တာဝန်များထမ်းဆောင်ရာတွင် ကြုံရသော ပြဿနာများအကြောင်း မိတ်သဟာယဖွဲ့ခြင်းတို့ အမြဲတမ်း ပါဝင်ကြောင်းကို သိမြင်ပြီးနောက်တွင် သူတို့သည် စိတ်နှလုံး၌ အလွန်အမင်း မနှစ်မြို့ခြင်းကို ခံစားကြရသည်။ သူတို့တွင် နားလည်ခြင်း သို့မဟုတ် အတွေ့အကြုံများ မရှိကြပေ၊ ပြီးလျှင် ပြောစရာလည်း မရှိကြပေ။ ထို့ကြောင့် သူတို့သည် အသင်းတော်အသက်တာနှင့် ပတ်သက်ပြီး ငြီးငွေ့စိတ်ကုန်လာကြသည်။ “ဘုရားနှုတ်ကပတ်တော်များ အကြောင်းကိုသာ အဘယ်ကြောင့် အမြဲတမ်း မိတ်သဟာယဖွဲ့ရသနည်း။ မိမိကိုယ်ကို သိခြင်းအကြောင်းကိုသာ အဘယ်ကြောင့် အမြဲတမ်း ပြောရသနည်း။ အသင်းတော်အသက်တာတွင် ဖျော်ဖြေမှု သို့မဟုတ် ပျော်ရွှင်သာယာကြည်နူးမှုတို့ အဘယ်ကြောင့် မရှိရသနည်း။ ဤသို့သောအသင်းတော်အသက်တာမျိုးသည် ဘယ်အချိန်တွင် အဆုံးသတ်လိမ့်မည်နည်း။ ကျွန်ုပ်တို့သည် နိုင်ငံတော်သို့ မည်သည့်အချိန်တွင် ဝင်ရောက်ပြီး ကောင်းချီးများကို ရလိမ့်မည်နည်း” ဟု သူတို့ အဆက်မပြတ် စူးစမ်းနေကြသည်။ သမ္မာတရားအကြောင်း မိတ်သဟာယဖွဲ့ခြင်းသည် စိတ်ဝင်စားဖို့မကောင်းဟု သူတို့ မြင်ကြပြီး ယင်းကို မကြားလိုကြပေ။ ဤလူများတွင် ကိစ္စများဖြစ်ပျက်သောအခါ သူတို့ သမ္မာတရားကို ရှာဖွေကြသလောဟု သင်တို့ပြောကြမည်လော။ သူတို့သည် သမ္မာတရားကို လက်တွေ့လုပ်ဆောင်နိုင်ကြသလော။ (သူတို့ မလုပ်နိုင်ကြပါ။) ၎င်းတို့သည် သမ္မာတရားကို စိတ်မဝင်စားကြလျှင် သမ္မာတရားကို မည်သို့ လက်တွေ့လုပ်ဆောင်နိုင်မည်နည်း။ ဤသို့ဆိုလျှင် ၎င်းတို့သည် မည်သည့်အရာဖြင့် အသက်ရှင်ကြသနည်း။ ၎င်းတို့သည် စာတန်၏ အတွေးအခေါ်အားဖြင့် အသက်ရှင်ကြသည်မှာ သံသယဖြစ်စရာ မလိုပေ။ ၎င်းတို့သည် အစဉ်သဖြင့် ဉာဏ်များပြီး ကောက်ကျစ်သည်။ ၎င်းတို့တွင် ပုံမှန်လူ့သဘာဝ အသက်တာမရှိပေ။ ဘုရားသခင်ကို မည်သည့်အခါမျှ ဆုမတောင်း၊ သို့မဟုတ် သမ္မာတရားကို မရှာဘဲ၊ လူသား၏ လှည့်ကွက်များ၊ နည်းဗျူဟာများနှင့် လောကီဆိုင်ရာ ဆက်ဆံရေးများအတွက် အတွေးအခေါ်များကို အသုံးပြုလျက် အရာရာကို ကိုင်တွယ်ကြသည်။ ဤသည်မှာ ပင်ပန်းပြီး နာကျင်ဖွယ် ဖြစ်တည်မှုကို ဖြစ်စေသည်။ ၎င်းတို့သည် ဘာသာတရားမရှိသူများနှင့် ဆက်ဆံသည့်ပုံစံအတိုင်း ညီအစ်ကိုမောင်နှမများကို ဆက်ဆံကြသည်။ စာတန်ဆန်သော အတွေးအခေါ်များနောက်လိုက်ပြီး လိမ်ညာကာ လှည့်စားကြသည်။ ငြင်းခုံမှုများ စတင်ပြုလုပ်ပြီး ဇီဇာကြောင်လိုကြသည်။ ၎င်းတို့သည် မည်သည့် အဖွဲ့တွင် နေထိုင်သည်ဖြစ်စေ မည်သူက မည်သူနှင့် ကိုက်သည်၊ မည်သူက မည်သူနှင့် တွဲနေသည်တို့ကို သိရန် အစဉ်သဖြင့် ကြည့်ရှုသည်။ စကားပြောသောအခါ အခြားလူများ၏ တုံ့ပြန်ချက်များကို ဂရုတစိုက် ကြည့်ရှုလေ့လာသည်။ ၎င်းတို့သည် အစဉ်သဖြင့် သတိထားစောင့်ကြည့်လျက်ဖြင့် မည်သူ့ကိုမျှ စိတ်ဆိုးအောင် မပြုလုပ်မိစေရန် ကြိုးစားကြသည်။ ၎င်းတို့သည် ၎င်းတို့၏ ဝန်းကျင်တွင်ရှိသောအရာများအားလုံးနှင့် အခြားလူများနှင့် ဆက်ဆံရေးတို့ကို ကိုင်တွယ်ရန်အတွက် ဤ လောကီဆိုင်ရာ ဆက်ဆံရေးအတွက် အတွေးအခေါ်များကို အစဉ်သဖြင့် လိုက်နာကြသည်။ ဤသည်မှာ ၎င်းတို့၏ ဖြစ်တည်မှုကို အလွန်ပင်ပန်းစေသောအရာဖြစ်သည်။ သူတို့သည် အခြားလူများကြားထဲတွင် တက်ကြွသယောင်ထင်ရသော်လည်း တကယ်တမ်းတွင် သူတို့၏ရုန်းကန်ရမှုများကို သူတို့သာ သိကြသည်။ ထို့ပြင် အကယ်၍ သင်သည် သူတို့၏ အသက်တာများကို သေချာစွာ ကြည့်ရှုလေ့လာခဲ့ပါက ယင်းသည် အလွန်ခြေကုန်လက်ပန်းကျစေသည်ဟု သင်ခံစားရလိမ့်မည်။ ကျော်ကြားမှု၊ အကျိုးအမြတ်၊ သို့မဟုတ် ဂုဏ်သတင်းတို့ ပါဝင်သည့်ကိစ္စတရပ်အတွက် မည်သူက မှန်ပြီး မည်သူက မှားသည်၊ မည်သူက သာလွန်ပြီး မည်သူက နိမ့်ကျသည်ဆိုသည်တို့အပေါ် ရှင်းအောင်လုပ်ဖို့ကို သူတို့ မရမကတောင်းဆိုကြပြီး အချက်တစ်ချက်ကို သက်သေပြရန်ကိုပင် သူတို့ မဖြစ်မနေ ငြင်းခုံရမည်ဖြစ်သည်။ အခြားသူများသည် ယင်းကို မကြားချင်ကြပေ။ “သင်မည်သည့်အရာ ပြောနေသည်ကို ရှင်းအောင်ပြောပေးနိုင်သလော။ ရိုးရိုးစင်းစင်းပြောနိုင်သလော။ အဘယ်ကြောင့် သင်သည် အလွန်ပင် မလိုအပ်ဘဲ စကားကြောရှည်နေရသနည်း” ဟု လူများက ပြောသည်။ သူတို့၏အတွေးများသည် အလွန်ရှုပ်ယှက်ခတ်ပြီး ရှုပ်ထွေးခက်ခဲလွန်း၍ ဉာဏ်မမီပေ။ ပြီးလျှင် သူတို့သည် ငုပ်နေသောပြဿနာများကို သဘောမပေါက်နိုင်ဘဲ ထိုကဲ့သို့အလွန်ခြေကုန်လက်ပန်းကျစေသည့်အသက်တာတစ်ခုတွင် ရှင်သန်နေထိုင်ကြသည်။ သမ္မာတရားကို သူတို့ အဘယ်ကြောင့် မရှာဖွေနိုင်ပြီး မရိုးသားနိုင်ရသနည်း။ အဘယ်ကြောင့်ဆိုသော် သူတို့သည် သမ္မာတရားကို အလွန်အမင်း မနှစ်မြို့သကဲ့သို့ မရိုးသားချင်ကြသောကြောင့်ဖြစ်သည်။ သို့ဆိုလျှင် သူတို့သည် ဘဝတွင် မည်သည့်အရာကို မှီခိုအားထားကြသနည်း။ (လောကီဆိုင်ရာ ဆက်ဆံရေးများအတွက် အတွေးအခေါ်များနှင့် လူသားတို့၏နည်းလမ်းများ ဖြစ်ပါသည်။) ပြုမူဆောင်ရွက်ဖို့ လူသားတို့၏နည်းစနစ်များအပေါ် မှီခိုခြင်းသည် လူတစ်ဦးအား လှောင်ပြောင်ခံရပြီး အဆုံးသတ်လျှင်သတ်၊ သို့မဟုတ် မိမိ၏အကျည်းတန်ရုပ်ဆိုးသည့်ဘက်ကို ထုတ်ဖော်ပြမိပြီး အဆုံးသတ်လျှင်သတ်သည့် ရလဒ်များဆီသို့ ဦးတည်၍သွားလေ့ရှိသည်။ ထို့ကြောင့် ပို၍ သေချာစွာ စစ်ဆေးကြည့်လျှင် ၎င်းတို့၏ လုပ်ရပ်များ၊ ၎င်းတို့ တစ်နေကုန် အချိန်ကုန်ခံလုပ်ဆောင်သောအရာများအားလုံးသည် ၎င်းတို့၏ ကိုယ်ပိုင်သိက္ခာ၊ ကျော်ကြားမှု၊ အကျိုးအမြတ်နှင့် မာန်မာနတို့ဖြင့် ဆက်နွှယ်နေသည်။ ၎င်းတို့သည် ပင့်ကူအိမ်ထဲတွင် အသက်ရှင်နေသကဲ့သို့ဖြစ်သည်။ ၎င်းတို့သည် အရာရာအတွက် ကျိုးကြောင်းသင့်ရှင်းပြရသည်၊ သို့မဟုတ် ဆင်ခြေများပေးကြသည်။ ၎င်းတို့အကျိုးအတွက် အစဉ် စကားပြောကြသည်။ ၎င်းတို့ အတွေးက ရှုပ်ထွေးပွေလီသည်။ အဓိပ္ပာယ်မရှိသောအရာများစွာကို ပြောဆိုကြသည်။ ၎င်းတို့၏ စကားများသည် အလွန် ရှုပ်ထွေးသည်။ မည်သည့်အရာက မှန်သည်၊ မှားသည်ကို အစဉ် ငြင်းခုံနေကြသည်။ ဤသည်မှာ အဆုံးမရှိပေ။ ၎င်းတို့က ဂုဏ်သိက္ခာရရှိဖို့ မကြိုးစားနေလျှင် ဂုဏ်သတင်းနှင့် အဆင့်အတန်းအတွက် ယှဉ်ပြိုင်နေကြသည်။ ဤအရာများအတွက် အသက်မရှင်သည့်အချိန် မည်သည့်အခါမျှ မရှိပေ။ အဆုံးစွန် အကျိုးဆက်မှာ အဘယ်နည်း။ ၎င်းတို့သည် ဂုဏ်သိက္ခာကို ရရှိကောင်းရရှိနိုင်သော်လည်း၊ လူတိုင်းက ၎င်းတို့ကို စိတ်ပျက်ပြီး စိတ်ကုန်ကြသည်။ ၎င်းတို့သည် သမ္မာတရား စစ်မှန်မှုကင်းမဲ့ကြောင်း၊ ဘုရားသခင်ကို ရိုးသားစစ်မှန်စွာ ယုံကြည်သောသူမဟုတ်ကြောင်းကို လူများက ထိုးထွင်းသိမြင်ကာ သဘောပေါက်ကြပြီးဖြစ်သည်။ ခေါင်းဆောင်များနှင့် အမှုဆောင်များ သို့မဟုတ် အခြားညီအစ်ကိုမောင်နှမများက ၎င်းတို့ကို ပြုပြင်ဖို့ စကားလုံး အနည်းငယ်သုံးသည့်အခါတွင် ၎င်းတို့က ခေါင်းမာစွာဖြင့် လက်ခံရန်ငြင်းဆန်ကြသည်။ ကျိုးကြောင်းသင့်ရှင်းပြရန်၊ သို့မဟုတ် ဆင်ခြေပေးရန် မလျှော့တမ်းကြိုးစားကြသည်။ လွှဲချရန် ကြိုးစားကြသည်။ စုဝေးပွဲပြုလုပ်စဉ်အချိန်အတောအတွင်းတွင် ၎င်းတို့သည် မိမိတို့ကိုယ်ကို ခုခံကာကွယ်ကြပြီး ငြင်းခုံမှုများကို စတင်လုပ်ဆောင်ကြသည်။ ဘုရားသခင် ရွေးချယ်ထားသောသူများအကြားတွင် ပြဿနာဖြစ်အောင် ဆွပေးသည်။ ၎င်းတို့၏ စိတ်နှလုံးတွင် ၎င်းတို့က “ငါ့ထံတွင် ကျိုးကြောင်းပြပြောဆိုရန်ပင် နေရာတစ်ရာမျှ အမှန်တကယ် မရှိသလော”ဟု စဉ်းစားနေကြသည်။ ဤသည်မှာ မည်သည့်လူအမျိုးအစားနည်း။ ဤသည်မှာ သမ္မာတရားကို ချစ်သောသူဖြစ်သလော။ ဘုရားသခင်ကို ယုံကြည်သောသူဖြစ်သလော။ တစ်စုံတစ်ယောက်က ၎င်းတို့၏ ရည်ရွယ်ချက်များနှင့် မကိုက်ညီသည့်အရာတစ်ခု ပြောသည်ကို ၎င်းတို့ကြားသောအခါတွင် ၎င်းတို့က အစဉ်သဖြင့် ငြင်းခုံလိုပြီး ရှင်းပြချက်ကို တောင်းဆိုကြသည်။ မည်သူကမှန်သည်၊ မည်သူကမှားသည်ဆိုသည့်အပေါ်တွင် စကားများကြသည်။ ၎င်းတို့သည် သမ္မာတရားကို မရှာဖွေကြသကဲ့သို့ ယင်းကို သမ္မာတရားစည်းမျဉ်းများနှင့်အညီ သဘောမထားကြပေ။ ကိစ္စတစ်ခုသည် မည်မျှရိုးရှင်းပါစေ ၎င်းတို့က အလွန်ရှုပ်ထွေးအောင် ပြုလုပ်သည်။ ၎င်းတို့သည် ပြဿနာရှာခြင်းသာဖြစ်သည်။ ၎င်းတို့သည် အလွန်ပင်ပန်းရဖို့ ထိုက်တန်သည်။ လူများ ရင်ဆိုင်ကြုံတွေ့ရသည့် ပြဿနာများထဲမှ များစွာတို့သည် ကိုယ့်ဒုက္ခကိုယ်ရှာခြင်းသာ ဖြစ်ကြသည်။ သူတို့သည် အကြောင်းပြချက်မရှိဘဲ ပြဿနာရှာကြသည်။ ရိုးရိုးရှင်းရှင်း ပြောရလျှင် သူတို့သည် သူတို့၏အချိန်ကို သင့်တင့်လျောက်ပတ်သောအရာများဖြင့် မကျော်ဖြတ်ကြပေ။ ဤသည်မှာ အဓိပ္ပာယ်မဲ့သောလူများ၏ ဘဝနေထိုင်မှုပုံစံဖြစ်သည်။ နားဝေတိမ်တောင်ဖြစ်နေသောအချို့လူများသည် အမှန်နှင့်အမှားထဲတွင် မပတ်သက် မငြိတွယ်နေသော်လည်း ထိုကဲ့သို့နည်းပါးသော အစွမ်းအစရှိကြသောကြောင့် သူတို့သည် မည်သည့်အရာကိုမျှ ထိုးထွင်းသိမြင်နိုင်ခြင်း မရှိချေ။ သူတို့သည် တွေဝေနေလျက် ဝက်များကဲ့သို့ ရှင်သန်နေထိုင်ကြသည်။ ဤလူနှစ်မျိုးသည် လုံးဝ ကွဲပြားခြားနားသည်။ တစ်မျိုးမှာ ဘယ်ဘက်သို့ ယိမ်းပြီး အခြားတစ်မျိုးမှာ ညာဘက်သို့ ယိမ်းသော်လည်း နှစ်မျိုးလုံးသည် ဘာသာတရားမရှိသူများ ဖြစ်သည်။ ထိုကဲ့သို့သောလူများသည် နှစ်ပေါင်းမည်မျှကြာအောင် ဘုရားသခင်ကို ယုံကြည်ခဲ့ကြပါစေ သို့မဟုတ် ဒေသနာများ မည်မျှများပြားစွာ ကြားဖူးခဲ့ကြပါစေ၊ သမ္မာတရားကို မည်သည့်အခါမျှ နားမလည်နိုင်ကြပေ၊ သမ္မာတရားကို လက်တွေ့လုပ်ဆောင်ခြင်းက မည်သည့်အရာဖြစ်ကြောင်း သိရန်ဟူသည်မှာ ပြောဖို့ပင်မလိုချေ။ မည်သည့်အခြေအနေမျိုးနှင့်မဆို ရင်ဆိုင်ကြုံတွေ့ရသောအခါ သူတို့သည် သမ္မာတရားကို ဘယ်တော့မှ မရှာဖွေကြသော်လည်း အလွန်ခြေကုန်လက်ပန်းကျပြီး သနားစရာကောင်းသောအသက်တာများကို အသက်ရှင်နေထိုင်ရင်း လူသားတို့၏ နည်းစနစ်များနှင့် စာတန်၏ အတွေးအခေါ်များဖြင့်သာ ရှင်သန်နေထိုင်ကြသည်။ သူတို့သည် ဘုရားသခင်ကို ရိုးသားစွာ ယုံကြည်သူများ ဟုတ်သလော။ လုံးဝ မဟုတ်ကြပေ။ သမ္မာတရားကို မချစ်သောသူတို့သည် ဘုရားသခင်ကို အမှန်တကယ် မယုံကြည်ကြပေ။ သမ္မာတရားကို လုံးဝ လက်မခံနိုင်သောသူများကို ညီအစ်ကိုမောင်နှမများဟု ခေါ်၍မရနိုင်ပေ။ သမ္မာတရားကို ချစ်ပြီး လက်ခံနိုင်သောသူများသာလျှင် ညီအစ်ကိုမောင်နှမများဖြစ်သည်။ ယခု သမ္မာတရားကို မချစ်သောသူများသည် မည်သူတို့နည်း။ သူတို့အားလုံးသည် ဘာသာတရားမရှိသူများဖြစ်ကြသည်။ သမ္မာတရားကို လုံးဝ လက်မခံသူများသည် သမ္မာတရားကို အလွန်အမင်း မနှစ်မြို့ကြသကဲ့သို့ သမ္မာတရားကို ငြင်းဆန်ကြသည်။ ပို၍တိတိကျကျဆိုရလျှင် သူတို့သည် အသင်းတော်သို့ မသိမသာ စိမ့်ဝင်လာသော ဘာသာတရားမရှိသူများအားလုံး ဖြစ်ကြသည်။ အကယ်၍ သူတို့သည် ဒုစရိုက်အမှုမျိုးစုံကို လုပ်နိုင်ပြီး အသင်းတော်၏ အမှုတော်ကို နှောင့်ယှက်၍ အဖျက်အမှောင့်လုပ်ပါက သူတို့သည် စာတန်၏ အစေခံများ ဖြစ်ကြသည်။ သူတို့ကို ဖယ်ထုတ်ပြီး ဖယ်ရှားရှင်းလင်းသင့်သည်။ သူတို့ကို ညီအစ်ကိုမောင်နှမများအဖြစ် ဆက်ဆံဖို့ လုံးဝ မဖြစ်နိုင်ပေ။ သူတို့ကို ချစ်ခြင်းမေတ္တာပြသသူအားလုံးသည် အလွန်အမင်း မိုက်မဲပြီး မသိနားမလည်ကြသူများတည်း။

ကောက်နုတ်ချက် (၈၇)

သင်တို့သည် ယခုအခါတွင် သန့်ရှင်းသူတစ်ဦးဖြစ်ခြင်း၏ ခံစားချက်နှင့် စည်းမျဉ်းများကို ရှာမတွေ့သေးပါက သင်တို့၏ အသက်ဝင်ရောက်မှုသည် အလွန်ပေါ့တန်ကြောင်းနှင့် သင်တို့သည် သမ္မာတရားကို နားမလည်သေးကြောင်း ဤအရာက သက်သေပြနေသည်။ နေ့စဉ် သင်တို့၏ သာမန် လုပ်ဆောင်ပုံနှင့် အပြုအမူတွင်လည်းကောင်း၊ သင်တို့အသက်ရှင်သည့် ပတ်ဝန်းကျင်၌တွင်လည်းကောင်း သင်တို့သည် ပျော်မွေ့ခံစားသင့်ပြီး အသေအချာ တွေးဆသင့်ကာ တစ်ဦးနှင့်တစ်ဦး မိတ်သဟာယပြုသင့်၍ တစ်ဦးနှင့်တစ်ဦး အားပေးသင့်သည့်အပြင် တစ်ဦးနှင့်တစ်ဦး သတိပေးသင့်ကာ တစ်ဦးနှင့်တစ်ဦး ကူညီသင့်ပြီး စောင့်ရှောက်သင့်သည်၊ ပြီးလျှင် တစ်ဦးနှင့်တစ်ဦး ပံ့ပိုးပြီး ထောက်ပံ့သင့်လေသည်။ ညီအစ်ကိုမောင်နှမများ ပြောဆိုဆက်ဆံသည့်ပုံစံတွင် စည်းမျဉ်းများ ရှိရမည်။ သူတစ်ပါး၏ အမှားများပေါ်တွင် အမြဲ အာရုံမစိုက်နှင့်၊ ထိုအစား မိမိကိုယ်မိမိ မကြာခဏ ဆန်းစစ်ရမည်။ ထို့နောက်တွင် အခြားလူများကို နှောင့်ယှက်ခြင်း၊ သို့မဟုတ် ထိခိုက်ခြင်း ဖြစ်စေခဲ့သည့် မည်သည့်အရာများအား သင်လုပ်ဆောင်ခဲ့သည်ကို ၎င်းတို့အား သင် တက်ကြွစွာ ဝန်ခံရမည်။ ပြီးလျှင် မိမိကိုယ်ကို ဖွင့်ဟပြီး မိတ်သဟာယဖွဲ့ဖို့ သင်ယူရမည်။ ဤနည်းအားဖြင့် အပြန်အလှန် နားလည်မှုကို သင်စွမ်းဆောင်ရရှိနိုင်သည်။ ထို့အပြင် သင့်အပေါ် မည်သည့်အရာ ကျရောက်ပါစေ သင်သည် ဘုရားနှုတ်ကပတ်တော်များကို အခြေခံပြီး အမှုအရာများကို ကြည့်ရှုသင့်သည်။ သမ္မာတရား စည်းမျဉ်းများကို လူများ နားလည်နိုင်ပြီး လက်တွေ့လုပ်ဆောင်ရန် လမ်းကြောင်းကို ရှာနိုင်လျှင် ၎င်းတို့သည် စိတ်နှလုံးတစ်လုံးတစ်ဝတည်း ဖြစ်လာလိမ့်မည်။ ပြီးလျှင် ညီအစ်ကိုမောင်နှမများကြားရှိ ပေါင်းသင်းဆက်ဆံရေးသည် ပုံမှန်ဖြစ်လိမ့်မည်။ ၎င်းတို့သည် ဘာသာတရားမရှိသူများတမျှ ဂရုမစိုက်ဘဲ အေးစက်ပြီး ရက်စက်ကြလိမ့်မည် မဟုတ်ပေ။ ပြီးလျှင် ၎င်းတို့သည် အပြန်အလှန် သံသယဝင်ပြီး သတိထားသည့် ၎င်းတို့၏ စိတ်အခြေအနေကို ဖယ်ရှားကြလိမ့်မည်။ ညီအစ်ကိုမောင်နှမများသည် အချင်းချင်း ပို၍ရင်းနှီးလာကြလိမ့်မည်။ တစ်ယောက်နှင့် တစ်ယောက် ပံ့ပိုးပေးနိုင်ကြပြီး ချစ်နိုင်ကြလိမ့်မည်။ အချင်းချင်း ဖယ်ကြဉ်ခြင်း၊ အချင်းချင်း မနာလိုဖြစ်ခြင်း၊ တစ်ယောက်နှင့် တစ်ယောက် နှိုင်းယှဉ်ကြည့်ခြင်း၊ ပြီးလျှင် အချင်းချင်း တိတ်တဆိတ် ယှဉ်ပြိုင်ပြီး အာခံခြင်းတို့အစား ၎င်းတို့၏ စိတ်နှလုံးတွင် စေတနာကောင်း ရှိလိမ့်မည်။ အချင်းချင်း သည်းခံပြီး သနားကရုဏာထားနိုင်စွမ်းရှိမည်။ တစ်ယောက်နှင့် တစ်ယောက် ပံ့ပိုးပြီး ကူညီကြလိမ့်မည်။ လူတို့သည် ဘာသာတရားမရှိသူများကဲ့သို့ ဖြစ်နေလျှင် ၎င်းတို့၏ တာဝန်များကို မည်သို့ကောင်းစွာ ထမ်းဆောင်နိုင်မည်နည်း။ ဤအရာက ၎င်းတို့၏ အသက်ဝင်ရောက်မှုကို ထိခိုက်မည်သာမက သူတစ်ပါးတို့ကိုလည်း ထိခိုက်ပြီး သက်ရောက်လိမ့်မည်။ ဥပမာအနေဖြင့် လူများက သင့်ကို တလွဲမြင်သည့်အခါ၊ သို့မဟုတ် ၎င်းတို့က သင်၏ဆန္ဒနှင့် မကိုက်ညီသည့် တစ်စုံတစ်ခုကို ပြောသည့်အခါ သင်စိတ်ဆိုးကောင်း စိတ်ဆိုးနိုင်သည်၊ ပြီးလျှင် သင် အသိအမှတ်ပြုခြင်းခံရအောင် လုပ်ဆောင်ခြင်းအား ပိတ်ပင်ဖို့ တစ်စုံတစ်ဦးက တစ်စုံတစ်ခု လုပ်ဆောင်သည့်အခါ သင်သည် ၎င်းတို့ကို မကျေမချမ်းဖြစ်ကောင်း ဖြစ်နိုင်ပြီး ကသိကအောက်ဖြစ်ကာ စိတ်မချမ်းမမြေ့ဖြစ်၍ သင်၏ဂုဏ်သတင်းကို နဂိုအတိုင်းပြန်ဖြစ်စေဖို့ မည်သို့လုပ်ရမည်ကို သင် အစဉ်သဖြင့် တွေးတောလေသည်။ အမျိုးသမီးများနှင့် လူငယ်များသည် ဤသည်ကို အထူးသဖြင့် အောင်မြင်ကျော်လွှားနိုင်စွမ်း မရှိကြချေ။ ၎င်းတို့သည် အသေးစား အငြင်းပွားမှုများနှင့်ပတ်သက်၍လည်းကောင်း၊ သဘောထားကွဲလွဲမှုများနှင့်ပတ်သက်၍လည်းကောင်း အစဉ်သဖြင့် စွဲလမ်းနေကာ တဇောက်ကန်းဖြစ်တတ်ပြီး အပျက်သဘောဆောင်သော အခြေအနေတွင် အသက်ရှင်နေထိုင်ကြသည်။ ၎င်းတို့သည် ဘုရားသခင်ထံ ဆုတောင်းရန် သို့မဟုတ် ဘုရားနှုတ်ကပတ်တော်ကို စားသောက်ရန် လိုလားခြင်း မရှိသဖြင့် ယင်းက ၎င်းတို့၏ အသက်ဝင်ရောက်မှုကို အပြန်အလှန်အားဖြင့် ထိခိုက်လေသည်။ လူတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် အသက်ရှင်သောအခါ ဘုရားသခင်ရှေ့တွင် ငြိမ်သက်ခြင်းရှိရန် အလွန်ခက်ခဲပြီး ယင်းမှာ သမ္မာတရားကို လက်တွေ့လုပ်ဆောင်ပြီး ဘုရားနှုတ်ကပတ်တော်အတိုင်း အသက်ရှင်ရန် အလွန်ခက်ခဲသည်။ ဘုရားသခင်ရှေ့တွင် အသက်ရှင်ရန်အတွက် သင့်ကိုယ်သင် မည်သို့ဆင်ခြင်သုံးသပ်ပြီး သိမြင်ရမည်ကို သင်ယူရမည်။ ဘုရားသခင်ထံ အမှန်တကယ် ဆုတောင်းရမည်။ ထို့နောက်တွင် ညီအစ်ကိုမောင်နှမများနှင့် မည်သို့အဆင်ပြေအောင် ဆက်ဆံရမည်ကို သင်ယူရမည်။ သင်တို့သည် အချင်းချင်း သည်းခံရမည်၊ အချင်းချင်း သက်ညှာရမည်၊ ပြီးလျှင် အခြားသူများ၏ အားသာချက်များနှင့် အရည်အချင်းများက မည်သည့်အရာများ ဖြစ်သည်ကို မြင်နိုင်ရမည်။ ပြီးလျှင် အခြားလူများ၏ ထင်မြင်ချက်များနှင့် မှန်ကန်သည့်အရာများကို လက်ခံရန် သင်ယူရမည်။ သင့်ကိုယ်သင် အလိုမလိုက်နှင့်။ ရည်မှန်းချက်များနှင့် အလိုဆန္ဒများ မထားရှိနှင့်။ အခြားလူများထက် သာသည်ဟု အစဉ်မထင်မြင်နှင့်။ ထို့နောက်တွင် သင့်ကိုယ်သင် ကြီးမြတ်သော ပုဂ္ဂိုလ်တစ်ဦးဦးအဖြစ် ထင်မြင်ပြီး အခြားလူများကို သင်ပြောသည့်အတိုင်း လုပ်ဆောင်ရန်၊ သင့်ကို နာခံရန်၊ သင့်ကို အထင်ကြီးလေးစားရန်၊ သင့်ကို ချီးမြှောက်ရန် အတင်းခိုင်းစေခြင်း မပြုလုပ်နှင့်။ ဤသည်မှာ စံသွေပေသည်။ အကယ်၍ လူတစ်ဦးတစ်ယောက်၏ မာနထောင်လွှားသော စိတ်သဘောထားသည် မပြေလည်ဘဲ ယင်းတွင် တိုးပွားလာနေသည့် ရည်မှန်းချက်များနှင့် စိတ်ဆန္ဒများ ပါဝင်လာလျှင် ယင်းသည် စံသွေခြင်းသို့ အလွယ်တကူ ဦးတည်သွားနိုင်သည်။ ထို့ကြောင့် သမ္မာတရားကို လက်မခံနိုင်ဘဲ မိမိတို့ကိုယ်ကို ဆင်ခြင်သုံးသပ်ကာ မိမိတို့ကိုယ်ကို သိဖို့ ပျက်ကွက်သူများသည် ကြီးစွာသော အန္တရာယ် ကျရောက်နေပြီဖြစ်သည်။ ၎င်းတို့သည် ရည်မှန်းချက်များကို အမြဲတမ်း ထားရှိကြသည်၊ ပို၍ ကြီးမြတ်သော လူများနှင့် မဟာလူသားများဖြစ်ဖို့ အမြဲတမ်း ရည်ရွယ်ချက်ကြီးမားစွာ ထားရှိကြသည်။ ဤသည်က စံသွေခြင်းဖြစ်သည်။ ဤသည်က အလွန်အမင်း မာနထောင်လွှားခြင်းဖြစ်သည်။ ၎င်းတို့သည် ဆင်ခြင်တုံတရားအားလုံးကို လက်လွှတ်ဆုံးရှုံးလိုက်ရသည်။ ၎င်းတို့သည် သာမန်လူများ မဟုတ်ကြပေ။ ၎င်းတို့သည် စံသွေသောလူများ ဖြစ်ကြသည့်အပြင် ၎င်းတို့သည် မကောင်းဆိုးဝါးများ ဖြစ်ကြသည်။ မာနထောင်လွှားသော စိတ်သဘောထားများက လွှမ်းမိုးခြင်းကို ခံထားရလျက် ၎င်းတို့သည် အခြားလူများကို အလွန်အရေးမပါ အရာမရောက်သကဲ့သို့ မသိနားမလည်သည့် သူများအဖြစ် သတ်မှတ်လျက် ၎င်းတို့၏စိတ်နှလုံးများထဲတွင် အခြားလူများအပေါ် အထင်အမြင်သေးကြသည်။ ၎င်းတို့သည် အခြားသူများ၏ အားသာချက်များကို အသိအမှတ်ပြုဖို့ ပျက်ကွက်ကြသော်လည်း အခြားသူများ၏ ချို့ယွင်းချက်များကို အဆုံးမရှိ ပုံကြီးချဲ့နိုင်ကြသည်။ ၎င်းတို့သည် ထိုသူများကို ၎င်းတို့၏စိတ်နှလုံးများထဲတွင် စက်ဆုပ်ရွံရှာကြသည့်အပြင် ၎င်းတို့သည် အခြားလူများကို ထိခိုက်နာကျင်စေပြီး ဝမ်းနည်းစေလျက်၊ ထို့အပြင် နောက်ဆုံးတွင် အခြားသူများအား ၎င်းတို့ကို နာခံ၍ နားထောင်စေလျက် သို့မဟုတ် ၎င်းတို့ကို ကြောက်ရွံ့စေပြီး ပုန်းရှောင်စေလျက် အချိန်တိုင်းနေရာတိုင်းတွင် ထိုချို့ယွင်းချက်များကို ကြေညာ၍ သိမ်ငယ်စေကြသည်။ လူများအကြားတွင် ဤကဲ့သို့သောဆက်ဆံရေးတစ်ခု ပေါ်ထွက်လာသောအခါ သို့မဟုတ် တည်ရှိနေသောအခါ ဤသည်က သင်တို့ မြင်ချင်သောအရာဖြစ်သလော။ ယင်းကို သင်တို့ လက်ခံနိုင်သလော။ (လက်မခံနိုင်ပါ။) ဥပမာအနေဖြင့် သင်သည် အခြားလူများထက် အနည်းငယ် အရပ်ပိုရှည်ပြီး ပို၍ကြည့်ကောင်းသည်ဟု ဆိုကြပါစို့။ ယင်းကြောင့် သင့်ကို လူအချို့က အထင်ကြီးလေးစားကြသည်။ ရလဒ်အနေဖြင့် သင်သည် သင့်ကိုယ်သင် အတော်အတန် စိတ်ကျေနပ်မှု ခံစားရပြီး ထိုသို့ဖြင့် ပို၍အရပ်ပုပြီး သိပ်ကြည့်မကောင်းသော သူများအပေါ် အထင်အမြင်သေးလာသည်။ ဤတွင် မည်သည့်စိတ်သဘောထားမျိုးကို ထုတ်ဖော်သနည်း။ လူအချို့သည် သိပ်ကြည့်မကောင်းသောသူများ၊ အနည်းငယ် အရပ်ပို၍ပုသောသူများနှင့် အနည်းငယ် ပို၍မိုက်မဲပြီး ဉာဏ်သိပ်မထက်သောသူများကို အထင်သေးသောအကြည့်ဖြင့် ကြည့်ကြပြီး ထိုသူများကို ပြက်ရယ်ပြုဖို့ ထေ့လုံးငေါ့လုံးများဖြင့်ပင် ပြောဆိုကြသည်။ ဤနည်းဖြင့် လူများကို ဆက်ဆံခြင်းသည် သင့်တော်ပါ၏လော။ ဤသည်က ပုံမှန်လူ့သဘာဝ၏ သရုပ်သကန်တစ်ခုဖြစ်သလော။ လုံးဝအသေအချာကို မဟုတ်ပေ။ သို့ဆိုလျှင် ထိုကဲ့သို့သောအခြေအနေတစ်ခုကို ကိုင်တွယ်ဖြေရှင်းဖို့ အမှန်ကန်ဆုံးနည်းလမ်းသည် မည်သည့်အရာဖြစ်သနည်း။ (အခြားလူများ၏ချို့ယွင်းချက်များနှင့်ပတ်သက်ပြီး ၎င်းတို့ကို ရယ်မောလှောင်ပြောင်ခြင်းမပြုဖို့နှင့် အခြားသူများကို လေးစားဖို့တို့ ဖြစ်ပါသည်။) ဤသည်မှာ စည်းမျဉ်းတစ်ခုဖြစ်သည်။ ဤအရာနှင့်ပတ်သက်၍ သင်တို့တွင် နားလည်မှုအချို့ရှိပုံပေါ်သည်။ ဤသို့ဆိုလျှင် ဘုရားသခင်က လူတို့ကို မည်သို့ဆက်ဆံသနည်း။ ဘုရားသခင်က လူတို့မည်သို့ပုံစံရှိသည်၊ အရပ်ရှည်သလော၊ ပုသလောဆိုသည်တို့ကို ဂရုမစိုက်ပေ။ ထိုအစား လူတို့၏ စိတ်နှလုံးသည် ကြင်နာခြင်းရှိမရှိ၊ သမ္မာတရားကို ၎င်းတို့ချစ်ခြင်းရှိမရှိ၊ ပြီးလျှင် သူ့ကို ချစ်ပြီး ကျိုးနွံနာခံခြင်းရှိမရှိ ဆိုသည်တို့ကို ဘုရားသခင်က ကြည့်သည်။ ဤသည်မှာ လူတို့အပေါ် သူ၏ အပြုအမူကို အခြေခံသည့်အရာ ဖြစ်သည်။ လူတို့သည်လည်း ဤသို့လုပ်ဆောင်နိုင်လျှင် သူတစ်ပါးတို့ကို မျှတစွာ ဆက်ဆံနိုင်မည်။ ပြီးလျှင် သမ္မာတရားစည်းမျဉ်းများနှင့် ကိုက်ညီလိမ့်မည်။ ရှေးဦးစွာ ဘုရားသခင်၏ ရည်ရွယ်ချက်များကို ငါတို့ နားလည်ရမည်ဖြစ်ပြီး လူသားတို့အပေါ် ဘုရားသခင်က မည်သို့ပြုမူသည်ကို ငါတို့သိရမည်၊ သို့ဆိုလျှင် ငါတို့၌လည်း လူတို့အပေါ် မည်သို့ပြုမူရမည်ဆိုသည်နှင့်ပတ်သက်ပြီး စည်းမျဉ်းနှင့် လမ်းကြောင်းတစ်ခုရှိလာမည် ဖြစ်သည်။ ယေဘုယျအားဖြင့် လူများအားလုံးတွင် ဝင့်ဝါခြင်း အနည်းငယ် ရှိတတ်ကြသည်။ ချီးမွမ်းသည့် စကားလုံးအချို့ကို ၎င်းတို့ လက်ခံရရှိသည့်အခါတွင် မိမိတို့ကိုယ်ကို အနည်းငယ် စိတ်ကျေနပ်မှုကို ခံစားကြရသည်။ ၎င်းတို့ တေးသွားတစ်ခုကို ညည်းကြပြီး ဂုဏ်ယူဝင့်ကြွားစွာ လမ်းလျှောက်ကြသည်။ ဤသည်မှာ စာတန်၏ စိတ်သဘောထားကို ထုတ်ဖော်ခြင်းတစ်ခု ဖြစ်သည်။ အကယ်၍ ၎င်းတို့သည် အခြားလူများအပေါ် ဝေဖန်သုံးသပ်သကဲ့သို့ အထင်အမြင်လည်းသေးပါက ဤသည်မှာ မည်သည့်စိတ်သဘောထားမျိုးဖြစ်သနည်း။ ယင်းသည် ရက်စက်၍ မာနထောင်လွှားပြီး ဆိုးယုတ်သော စိတ်သဘောထားတစ်ခုဖြစ်သည်။ အကယ်၍ လူများသည် ၎င်းတို့၏ ဖောက်ပြန်ပျက်စီးသော စိတ်သဘောထားများဖြင့် နေထိုင်ခြင်း၏ အကျည်းတန်မှုကို အသိအမှတ်ပြုဖို့နှင့် မြင်ဖို့ ပျက်ကွက်ပါက ဤဖောက်ပြန်ပျက်စီးသော စိတ်သဘောထားများကို စွန့်ပစ်ဖို့ ၎င်းတို့အတွက် ခက်ခဲသည်။ ထို့အပြင် ၎င်းတို့သည် စစ်မှန်သော လူသားပုံသဏ္ဌာန်ဖြင့် အသက်ရှင်နေထိုင်နိုင်ခြင်း မရှိကြပေ။

ကောက်နုတ်ချက် (၈၈)

၎င်းတို့၏ အသက်များဖြစ်လာနိုင်ရန်အလို့ငှာ ဘုရားသခင် ဖော်ပြသည့် သမ္မာတရားများအား မည်သူတို့ကို ပေးရန် ရည်ရွယ်ထားသနည်း။ မည်သူ့အတွက် သမ္မာတရားကို မိတ်သဟာယပြုနေခြင်း ဖြစ်သနည်း။ (သမ္မာတရားကို ချစ်ပြီး လက်ခံနိုင်သော သူတို့အတွက်ဖြစ်သည်။) သမ္မာတရားကို အမှန်တကယ် ချစ်နိုင်ပြီး မိမိတို့ စိတ်နှလုံးများတွင် သမ္မာတရားကို လက်ခံနိုင်သည့်သူများမှာ အဘယ်သူနည်း။ ဤမေးခွန်းကို သင် ရိပ်စားနိုင်ပါက မည်သည့်လူစားမျိုးက ဘုရားသခင်၏ ကယ်တင်ခြင်းခံရသည်ကို သင် သိလိမ့်မည်။ ပထမဦးစွာ ဘုရားသခင် ဖော်ပြသည့် သမ္မာတရားသည် လူ့သဘာဝ၊ ဆင်ခြင်တုံတရား၊ အပြုသဘောဆောင်သော အရာများကို ချစ်ခြင်းနှင့် မိမိတို့ အသိစိတ်နှင့်ဆိုင်သည့် အသိတို့ကို ပိုင်ဆိုင်သူများအတွက် ရည်ရွယ်ထားကြောင်းကို ငါတို့ နားလည်ရပေမည်။ အခြားလူတို့သည် သမ္မာတရားကို မချစ်ကြသကဲ့သို့ ထိုသမ္မာတရားကို ကြားပြီးနောက်တွင် မိမိတို့ကိုယ်ကို ပြစ်တင်ဆုံးမခြင်း သို့မဟုတ် မည်သည့်အရာမျှ ခံစားခြင်းမရှိဘဲ ၎င်းတို့ ဂရုမစိုက်သကဲ့သို့ မတုန်မလှုပ်ဘဲ ရှိနေသည်။ ၎င်းတို့ အသက်ရှင်သော်လည်း သေနေကြပြီး အသက်ဝင်ရောက်မှု မရရှိရန် ကံစီမံထားပေသည်။ လူအချို့က “လူအများစုက သမ္မာတရားကို မချစ်ကြသော်လည်း၊ ကောင်းမွန်သည့် လူ့သဘာဝ မပိုင်ဆိုင်ကြသကဲ့သို့ သို့မဟုတ် သမ္မာတရားကို လက်မခံကြသကဲ့သို့ ကယ်တင်ခြင်း ခံရမည့်သူများ မဟုတ်ဘဲ ထိုအစား အစေခံသူများသာ ဖြစ်ကြသော်လည်း ဘုရားသခင်သည် အဘယ်ကြောင့် နှုတ်ကပတ်တော်များစွာ ပြောဆိုရန် အလွန်များသည့် ဆင်းရဲဒုက္ခကို ကျော်ဖြတ်ရသနည်း”ဟု မေးကြလိမ့်မည်။ ဤသည်မှာ မှန်ကန်သလော။ (မမှန်ပါ။ လူအများစုက သမ္မာတရားကို လိုက်စားရန် လိုလားနေခြင်း မရှိကြသော်လည်း သေးငယ်သည့် လူစုတစ်စုသည် ထိုသမ္မာတရားကို လိုက်စားရန် လိုလားနေဆဲ ဖြစ်ပြီး ၎င်းတို့တွင် လူ့သဘာဝအချို့ ရှိကြကာ ဘုရားသခင် ကယ်တင်လိုသည်မှာ ဤသေးငယ်သည့် အုပ်စုဖြစ်သည်။) မှန်၏။ ဘုရားနှုတ်ကပတ်တော်များက လူတို့ နားထောင်ရန်ဖြစ်သည်၊ သားရဲတိရစ္ဆာန်များ၊ သို့မဟုတ် နတ်ဆိုးများ နားထောင်ရန် မဟုတ်။ အသင်းတော်အတွင်းတွင် လူသုံးပုံတစ်ပုံ သို့မဟုတ် ငါးပုံတစ်ပုံက သမ္မာတရားကို လက်ခံသည်ဖြစ်စေ၊ လက်မခံသည်ဖြစ်စေ၊ မည်သို့ပင်ဆိုပါစေ အဆုံးတွင် ကျန်ရှိမည့်သူများမှာ လူနည်းစု ဖြစ်သည်။ ထို့ကြောင့် အဘယ်သူသည် ဘုရားသခင်၌ စစ်မှန်သည့် ယုံကြည်သူတစ်ဦးဖြစ်ပြီး အဘယ်သူက ကျန်ရှိနိုင်သည်ဆိုသည်ကို ငါတို့ မည်သို့ အကဲဖြတ်သင့်သနည်း။ လူတစ်ဦးက အသိစိတ်ရှိသလော၊ ၎င်းတို့၏ အသိစိတ်က ဘုရားနှုတ်ကပတ်တော်များကို နားထောင်ခြင်းမှတစ်ဆင့် အသိအချို့ ရရှိခြင်း ရှိမရှိ၊ ဘုရားနှုတ်ကပတ်တော်ကို ၎င်းတို့ နားလည်နိုင်ခြင်း ရှိမရှိ၊ တရားဒေသနာများကို နားထောင်ခြင်းမှတစ်ဆင့် သမ္မာတရားကို ၎င်းတို့ နားလည်နိုင်ကာ ထိုသမ္မာတရားကို နားလည်နိုင်သည်နှင့်တစ်ပြိုင်နက် လက်တွေ့လုပ်ဆောင်နိုင်ခြင်း ရှိမရှိဆိုသည်နှင့် မိမိတို့၏ ဖောက်ပြန်ပျက်စီးသော စိတ်သဘောထားများကို ၎င်းတို့ ပြောင်းလဲနိုင်ခြင်း ရှိမရှိဆိုသည်တို့ကို ငါတို့ အကဲဖြတ်၍ရနိုင်သည်။ ဤအရာများအပေါ် အခြေခံ၍ ၎င်းတို့က သမ္မာတရားကို လက်ခံသောလူများနှင့် ဘုရားသခင်၏ သိုးများဖြစ်သလောဆိုသည်ကို ငါတို့ ပိုင်းခြားသိမြင်နိုင်သည်။ ဘုရားသခင်၏ သိုးများသည် ဘုရားသခင်၏ အသံကို နားထောင်နိုင်ကြသည်၊ သူ၏ အသံကို ကြားပြီးနောက်တွင် တုံ့ပြန်ကာ အသိရှိကြပြီး ဘုရားသခင်နောက် လိုက်ရန် လိုလားနေကြသည်။ ဤလူများသည် ဘုရားသခင်၏ သိုးများ ဖြစ်ကြ၏။ ဤလူများသည် ၎င်းတို့၏ လူ့သဘာဝတွင် မည်သည့်အရာ ပိုင်ဆိုင်ကြသနည်း။ (ဤလူများက အပြုသဘောဆောင်သည့် အရာများကို နှစ်သက်ကြသည်၊ သမ္မာတရားကို လိုက်စားရန် လိုလားနေကြပြီး အသိစိတ်အချို့ ရှိကြသည်။) ၎င်းတို့သည် အဘယ်ကြောင့် သမ္မာတရားကို လိုက်စားရန် လိုလားနေကြသနည်း။ ၎င်းတို့၏ လူ့သဘာဝတွင် သမ္မာတရားအတွက် ချစ်ခြင်း၊ အသိစိတ်နှင့် ဆင်ခြင်တုံတရားတို့ ပါဝင်သည်။ ၎င်းတို့သည် ဘုရားနှုတ်ကပတ်တော်များကိုလည်း နားလည်နိုင်ကြကာ ထိုနှုတ်ကပတ်တော်များကို မိမိတို့ကိုယ်ပိုင် အခြေအနေများတွင် အသုံးပြုနိုင်ကြပြီးနောက် ဘုရားနှုတ်ကပတ်တော်များကို မိမိတို့၏ နေ့စဉ်အစိတ်အပိုင်းအဖြစ်၊ မိမိတို့၏ အသက်များနှင့် မိမိတို့ အပြုအမူ၏ ရည်မှန်းချက်၊ စည်းမျဉ်းနှင့် အခြေခံအုတ်မြစ်အပြင် ၎င်းတို့ ကျင့်ကြံပြုမူပုံအဖြစ်သို့ ပြောင်းလဲနိုင်ကြသည်။ ဆိုလိုသည်မှာ ဘုရားနှုတ်ကပတ်တော်များက ၎င်းတို့ ဘဝများ၏ လက်တွေ့အရှိတရားဖြစ်လာပြီး ဘုရားနှုတ်ကပတ်တော်များကို ၎င်းတို့ လက်တွေ့လုပ်ဆောင်နိုင်ကြပေသည်။ ဤလူများသည် ဘုရားသခင်၏ သိုးများဖြစ်ကြ၏။ အပြင်ပန်းတွင် အကြည့်ရ မဆိုးသကဲ့သို့ အတော် မာယာကင်းသည့် လူအချို့ ရှိကြသော်လည်း ၎င်းတို့သည် ဘုရားနှုတ်ကပတ်တော်များကို နားထောင်ပြီးသည့်နောက်တွင် လက်တွေ့ မလုပ်ဆောင်နိုင်ကြပေ။ ဤလူများသည် ဘုရားသခင်၏ သိုးများ မဟုတ်ကြပေ။ အလုပ်လုပ်ပေးသူများထဲတွင် ဘုရားနှုတ်ကပတ်တော်များကို မည်သို့နားထောင်သည်ဖြစ်စေ နားမလည်ကြသကဲ့သို့ ဘုရားနှုတ်ကပတ်တော်များကို သာ၍ပင် လက်တွေ့လုပ်ဆောင်နိုင်ခြင်းမရှိသည့် ထိုသို့သော လူများစွာ ရှိကြ၏။ ၎င်းတို့သည် အသက် ရရှိခြင်းမရှိဘဲ ဘုရားသခင်ကို နှစ်ချီ ယုံကြည်နိုင်ကြသည်။ ထို့ကြောင့် ဘုရားနှုတ်ကပတ်တော်များဖြင့် မည်သူ အတိအကျ ကယ်တင်ခံရနိုင်သည်ကို လူတို့ နားလည်သင့်သည်။ ဘုရားသခင် ကယ်တင်သည့် လူများနှင့် ပတ်သက်လာသည့်အခါ ၎င်းတို့ မည်မျှရှိသည်မှာ အရေးမကြီးပေ။ တစ်ဦးကသာ ဘုရားနှုတ်ကပတ်တော်များကို နားလည်နိုင်လျှင်ပင် လုပ်သင့်သည့်အလုပ်ကို ဘုရားသခင် လုပ်ဆောင်လိမ့်ဦးမည် ဖြစ်သည်။ လူအများ သိထားကြသည့်အတိုင်း နောဧက သင်္ဘောကို ဆောက်ခဲ့ချိန်တွင် လူရှစ်ဦးသာ ကယ်တင်ခြင်းခံခဲ့ရသည်။ ဓမ္မဟောင်းခေတ်မှသည် မျက်မှောက်အထိ အနည်းငယ်သာ ကယ်တင်ခြင်းခံရပြီး ဖြစ်သည်။ ဘုရားသခင်က ကယ်တင်ခြင်းအမှုကို တရားဝင် မလုပ်ဆောင်သေးသကဲ့သို့ လူသားမျိုးနွယ်ကို သမ္မာတရားဖြင့် မထောက်ပံ့သေးသည့် ပညတ်တော်ခေတ်တွင် လူမည်မျှကို ဘုရားသခင် လက်ခံခဲ့ပါသနည်း။ များစွာရှိခဲ့သလော။ ထိုအချိန်အတောအတွင်းတွင် ဘုရားသခင်၏ လက်ခံမှုကို ရရှိခဲ့သည့်လူများ အလွန် နည်းပါးခဲ့သည်။ နောက်ဆုံးသော ကာလ၏ အမှုတော်ကကော အဘယ်သို့နည်း။ တရားစီရင်ခြင်း၊ ပြစ်တင်ဆုံးမခြင်း၊ စမ်းသပ်ခြင်းနှင့် စစ်ဆေးခြင်းတို့မှတစ်ဆင့် သမ္မာတရားကို လက်ခံနိုင်သည့် လူအရေအတွက်က အနည်းစုသာ ဖြစ်သော်လည်း ဤအရေအတွက်က ပညတ်တော်ခေတ်နှင့် ကျေးဇူးတော်ခေတ်တွင် ဘုရားသခင်၏ ရယူခြင်းခံခဲ့ရသူများထက် များပြားနေဆဲ ဖြစ်သည်။ ယခုတွင် အတွေ့အကြုံဆိုင်ရာ သက်သေခံချက်ကို ပေးနိုင်သည့်လူများမှာ အတော်နည်းပါးပြီး မိမိတို့၏ စိတ်သဘောထားများကို ပြောင်းလဲပြီးဖြစ်သောသူအချို့ ဧကန်အမှန် ရှိသောကြောင့် ဘုရားသခင်၏ စိတ်နှလုံးသည် ဤအရာမှ နှစ်သိမ့်မှုအချို့ အဘယ်သို့များ မရဘဲရှိနိုင်မည်နည်း။

အသင်းတော်ရှိ လူအများစုသည် ဘုရားသခင်ကို နှစ်အတော်ကြာ ယုံကြည်ပြီးဖြစ်သည့်တိုင် သမ္မာတရားကို မလိုက်စားကြောင်း၊ လုံးဝ မပြောင်းလဲသေးကြောင်းနှင့် ဘာသာတရားမရှိသူများကဲ့သို့ ဖြစ်နေဆဲဖြစ်ကြောင်း မြင်ရသည့်အခါ သင်တို့ အပျက်သဘောဆောင်ကြသလော။ (တစ်ခါတစ်ရံ ကျွန်ုပ် အနည်းငယ် အပျက်သဘောဆောင်သော်လည်း တစ်စုံတစ်ဦးက မည်မျှ ပုန်ကန်တတ်သည်ဖြစ်စေ၊ သူ၏ အစွမ်းအစ မည်မျှညံ့ဖျင်းသည်ဖြစ်စေ၊ သူ၏ စိတ်နှလုံး မှန်ကန်ပြီး သမ္မာတရား လိုက်စားရာတွင် ကြိုးပမ်းရန် လိုလားနေသရွေ့ ဘုရားသခင်က သမ္မာတရားကို နည်းနည်းချင်း ရှင်းလင်းလွယ်ကူစေကာ အသေးစိတ်နိုင်သမျှ စိတ်၍ သူတို့ကို မိတ်သဟာယပြုရင်း အကြီးမားဆုံး သည်းခံခြင်းဖြင့် သူတို့အပေါ် ဆက်လက်၍ အမှုပြုလိမ့်မည် ဖြစ်သည်။ ဘုရားသခင်က အောင်မြင်သည်အထိ လုံးဝ လက်မလျှော့ဘဲ လူသားမျိုးနွယ်ကို စုံလင်စေဖို့ မည်မျှ ပေးဆပ်သည်ကို မြင်သည့်အခါ ကျွန်ုပ် အလွန်အမင်း တို့ထိခံရသည်။ ကျွန်ုပ်၏ အစွမ်းအစ မည်မျှညံ့ဖျင်းသည်ဖြစ်စေ၊ ပိုကောင်းအောင် ကျွန်ုပ် ကြိုးစားရမည်၊ ကျွန်ုပ်၏ လိုက်စားမှုတွင် လုံ့လရှိရမည်ဖြစ်ပြီး စိတ်ပျက်အားလျော့၍ မရဟု ခံစားရပါသည်။) လူတို့တွင် ညံ့ဖျင်းသည့် အစွမ်းအစ ရှိသည်မှာ သို့မဟုတ် ပုန်ကန်တတ်သည်မှာ သိထားကြသည့် အမှန်တရားတစ်ခု ဖြစ်သော်လည်း ဤအရာကြောင့် သင်ကယ်တင်ခံရမည် မဟုတ်ဟု ဘုရားသခင်က မည်သည့်အခါတွင်မျှ မပြောခဲ့ပေ။ သူက သင့်ကို ကယ်တင်မည် မဟုတ်ပါက အဘယ်ကြောင့် ဤစကားများကို သင့်ထံ သူ ပြောဆိုသနည်း သို့မဟုတ် ထိုသို့သော အဖိုးအခတစ်ခု ပေးသနည်း။ ဤအရာအားလုံးကို လုပ်ဆောင်ရာတွင် ဘုရားသခင်၏ ရည်ရွယ်ချက်ကို လူသားမျိုးနွယ်ထံ ရှင်းလင်းစွာ ပြောဆိုထားနှင့်ပြီးဖြစ်ကာ တိကျပြတ်သားစွာ သိရှိစေပြီး ဖြစ်သည်။ ထိုအရာသည် လျှို့ဝှက်ချက်မဟုတ်ဘဲ သိထားသည့်အရာဖြစ်ကာ စိတ်နှလုံးနှင့် ဝိညာဉ်ရှိသောသူ မည်သူမဆို နားလည်နိုင်သည်။ ဝိညာဉ်ရေးရာ နားလည်သဘောပေါက်မှု မရှိသည့် မိုက်မဲသူများသာ အပျက်သဘောဆောင်နိုင်ပြီး သမ္မာတရားကို နားမလည်သူများသာ ကယ်တင်ခံရနိုင်စွမ်း မရှိကြောင်း မိမိတို့ကိုယ်ကို ယုံကြည်လျက် စိတ်ပျက်ကာ တုန်လှုပ်ချောက်ချားကြလိမ့်မည်။ ဘုရားသခင်ကို ယုံကြည်ခြင်းနှင့် ပတ်သက်သည့် အရေးအကြီးဆုံးသော အရာမှာ သူ ပြောဆိုသည့် ဤစကားများနှင့် သမ္မာတရားများအားလုံးကို သင် ယုံကြည်ရမည်ဖြစ်သည်။ သင့်ထံတွင် သန္နိဌာန်ရှိပြီး သမ္မာတရားကို လက်တွေ့လုပ်ဆောင်နိုင်သရွေ့ ထိုသမ္မာတရားများက သင်၏ အသက်ဖြစ်လာနိုင်သည်။ သင်၏ ဘဝက အဆုံးတွင် မည်မျှ ရင့်ကျက်သည်မှာ အရေးမကြီးပေ၊ ဘုရားနှုတ်ကပတ်တော်များ သို့မဟုတ် သမ္မာတရားကို တမင် ချိုးဖောက်ခြင်းမရှိဘဲ အပြုသဘောဆောင်စွာနှင့် တက်ကြွစွာ လက်တွေ့လုပ်ဆောင်သရွေ့၊ သင် နားလည်သမျှ လက်တွေ့လုပ်ဆောင်ပြီး သမ္မာတရားအတွက် ကြိုးပမ်းကာ သင်၏ စိတ်နှလုံးအကြွင်းမဲ့၊ အစွမ်းရှိသမျှဖြင့် သင်၏ တာဝန်ကို ထမ်းဆောင်သရွေ့ ဤသည်မှာ စံမီပေသည်။ လူတို့အတွက် ဘုရားသခင်၏ သတ်မှတ်ချက်များမှာ မမြင့်မားပေ။ ဘုရားသခင် မိတ်သဟာယပြုသည့် သမ္မာတရားများမှာ ပြည့်စုံပြီး သူ၏ နှုတ်ကပတ်တော်များက အထူးသဖြင့် အသေးစိတ်ကျကာ တိကျပေသည်။ အဘယ်ကြောင့် ဤသို့ ပြောဆိုသနည်း။ ထိုအရာမှာ နည်းပါးသည့် လူတစ်စု သို့မဟုတ် လူနှစ်မျိုးနှစ်စားအတွက်မျှသာ မဟုတ်ဘဲ လူသားမျိုးနွယ်အတွက် ထောက်ပံ့မှုဖြစ်သည်။ လူသားမျိုးနွယ်ထံ ထောက်ပံ့ထားသည့် သမ္မာတရားများ အားလုံးထဲတွင် သင် လက်တွေ့လုပ်ဆောင်နိုင်ပြီး ရရှိနိုင်သည့် အကန့်အသတ်တစ်ခု ရှိသည်။ အကန့်အသတ်တစ်ခုရှိသည်ဟု အဘယ်ကြောင့် ငါ ပြောသနည်း။ အဘယ်ကြောင့်ဆိုသော် လူတိုင်း၏ အစွမ်းအစ၊ ထိုးထွင်းအမြင်နှင့် နားလည်နိုင်စွမ်းတို့သည် ၎င်းတို့အတွက် ဘုရားသခင် စီစဉ်ပေးသည့် ပတ်ဝန်းကျင်များနှင့် ၎င်းတို့ ထမ်းဆောင်သည့် တာဝန်များကဲ့သို့ပင် မတူညီသောကြောင့် ဖြစ်သည်။ ဤ“မတူကွဲပြားမှုများ”က လူတစ်ဦးစီအား ဘုရားနှုတ်ကပတ်တော်၏ တစ်စိတ်တစ်ပိုင်းသာ လက်တွေ့လုပ်ဆောင်ပြီး ဝင်ရောက်နိုင်စေကာ ၎င်းတို့ စွမ်းဆောင်ရရှိနိုင်သည့်အရာ သို့မဟုတ် လက်တွ့လုပ်ဆောင်နိုင်သည့်အရာက နည်းပါးသွားပေသည်။ ဥပမာအနေဖြင့် နာမကျန်းမှုနှင့်ဆိုင်သည့် စမ်းသပ်မှုတစ်ခုကို တစ်စုံတစ်ဦး တွေ့ကြုံရလျှင် ထိုစမ်းသပ်မှုက ဘုရားသခင်ထံမှ လာသည်ဟု သဘောပေါက်သော်လည်း ဘုရားသခင်က လူတိုင်းကို နာမကျန်းမှုနှင့်ဆိုင်သည့် စမ်းသပ်မှုတစ်ခု တွေ့ကြုံစေသင့်သည်ဟု တွေးလျှင် သင့်လျော်ပါသလော။ (မသင့်လျော်ပါ။) ဤအရာသည် လူသားအလိုဆန္ဒမှ လုံးဝ လာပေသည်။ ဘုရားသခင်သည် လူတိုင်းပေါ် မတူကွဲပြားစွာ အမှုပြုပြီး ဤစမ်းသပ်မှုက သီးသန့်လူတစ်စုကို ရည်ရွယ်ထားပေသည်။ ဘုရားသခင်သည် ၎င်းတို့အား နာမကျန်းမှုနှင့်ဆိုင်သည့် စမ်းသပ်မှုကို တွေ့ကြုံစေရန် ၎င်းတို့အပေါ် အမှုပြုသည်။ ဘုရားသခင်က လူတစ်စုအား နာမကျန်းမှုနှင့်ဆိုင်သည့် စမ်းသပ်မှုတစ်ခုကို တွေ့ကြုံစေပြီးသည့်နောက်တွင် လူအားလုံးက မည်သည့်အရာကို ရရှိသနည်း။ ယင်းမှာ စမ်းသပ်မှုအတောအတွင်းတွင် လူတို့သည် ဘုရားသခင်အား မည်သို့ ကျိုးနွံနာခံရမည်ကို သင်ယူသင့်သည်၊ မိမိကိုယ်ပိုင် ပုန်ကန်မှုကို သိရှိသင့်သည်၊ အဖန်ဆင်းခံနှင့် ဖန်ဆင်းရှင်တို့ကြား ဆက်နွှယ်မှုကို ပြုပြင်သင့်သည်၊ လူနှင့် ဘုရားကြား ဆက်ဆံရေးကို ပြင်သင့်သည်၊ ဘုရားသခင်၏ စိတ်နှလုံးကို နားလည်နိုင်သင့်သည်၊ သူ့ကို ကျိုးနွံနာခံမှုအား စွမ်းဆောင်ရရှိသင့်ပြီး မည်သည့်အရာ ဖြစ်ပျက်သည်ဖြစ်စေ၊ ဘုရားသခင်ကို အထင်မလွဲနှင့် ကျိုးနွံနာခံရုံ ကျိုးနွံနာခံကြလော့။ သမ္မာတရား၏ ဤသွင်ပြင်လက္ခဏာမှာ လူတိုင်း ရရှိသင့်သည့်အရာ ဖြစ်သည်။ သင်သည် အခြားတစ်စုံတစ်ဦး၏ အတွေ့အကြုံမှ သမ္မာတရား၏ ဤသွင်ပြင်လက္ခဏာကို ရရှိပါက ဤစမ်းသပ်မှုကို သင်လည်းတွေ့ကြုံရမည် မဟုတ်လော။ တွေ့ကြုံချင်မှ တွေ့ကြုံရပေမည်။ ဤစမ်းသပ်မှုနှင့် ဘုရားသခင်၏ အမှုတော် တစ်စိတ်တစ်ပိုင်းကို တွေ့ကြုံရန် ဘုရားသခင်က သင့်တော်သည့် လူကို ဖြစ်စေ၊ သီးသန့် တစ်စုံတစ်ဦး ဖြစ်ကောင်းဖြစ်စေ မတူကွဲပြားသည့် လူများကို ရွေးချယ်သည်။ ဤသည်မှာ လူတို့ကို ဘုရားသခင် ကတိပြုခဲ့သည့်အရာဖြစ်ပြီး သူ လုပ်ဆောင်မည့်အရာ ဖြစ်သည်။ လူအချို့သည် ချစ်ခင်ရသူများကို ဆုံးရှုံးရသည့် စိတ်ဆင်းရဲမှု တွေ့ကြုံကြရပြီးဖြစ်ကာ ဤဆုံးရှုံးမှုမှ အတွေ့အကြုံနှင့် ဘုရားသခင်အတွက် သက်သေခံချက်၊ ကျိုးနွံနာခံမှုတို့အပြင် စစ်မှန်သည့် အားထားမှုနှင့် ယုံကြည်မှုတို့ ရှိကြလေသည်။ သီးသန့် လူတစ်စုအပေါ် ဘုရားသခင် ပြုသည့်အမှုမှ ဘုရားသခင် လုပ်ဆောင်သည့် အရာတိုင်းသည် မှန်ကန်ပြီး လူတို့ ရွေးချယ်သင့်သည့်အရာမှာ ကျိုးနွံနာခံမှုဖြစ်ကြောင်း၊ စိစစ်ခြင်း၊ ရှာဖွေခြင်း၊ သို့မဟုတ် သူ့ကို ကျိုးကြောင်းပြပြောဆိုခြင်း၊ သူ့ကို ရှင်းလင်းစွာနှင့် လုံးစေ့ပတ်စေ့ ရှင်းပြခိုင်းခြင်းတို့ မဟုတ်ကြောင်း သက်သေခံချက်ကို မြင်နိုင်ပေသည်။ ၎င်းတို့သည် အကြွင်းမဲ့နှင့် ညည်းညူခြင်းမရှိဘဲ ကျိုးနွံနာခံသင့်သည်။ ထို့အပြင် ဘုရားသခင် လုပ်ဆောင်သမျှ အမှုအားလုံး၏ အဓိပ္ပာယ်နှင့် တန်ဖိုးကို လူတို့ နားလည်ရန် သင်ယူသင့်သည်။ ဘုရားအမှုတော်၏ ဤနည်းလမ်းများနှင့် သူ့နှုတ်ကပတ်တော်များ၏ သွင်ပြင်လက္ခဏာအားလုံးမှ၊ လူတစ်ဦးချင်းစီက တွေ့ကြုံသည့်အရာမှာ ဘုရားနှုတ်ကပတ်တော်များ၏ သေးငယ်သည့် အစိတ်အပိုင်းတစ်ခုသာ ဖြစ်သည်။ ဤသေးငယ်သည့် အစိတ်အပိုင်းအတွင်းတွင် သင်၏ အစွမ်းအစ၊ သင်၏ မိသားစု ပတ်ဝန်းကျင်နှင့် သင် လက်ရှိ ထမ်းဆောင်နေသည့် တာဝန်တို့ပေါ် မူတည်၍ ဘုရားနှုတ်ကပတ်တော်များအပေါ် သင် တွေ့ကြုံသည့်အရာမှာ ထိုနှုတ်ကပတ်တော်များ၏ တစ်သောင်းပုံတစ်ပုံ ဖြစ်သည်၊ သို့မဟုတ် တစ်သောင်းပုံတစ်ပုံသာ ဖြစ်သည်ဟု သင် ဆိုနိုင်သည်။ သင်သည် ဤတစ်သောင်းပုံတစ်ပုံထဲသို့ ဝင်ရောက်ကာ ဘုရားသခင်ကို အကြွင်းမဲ့၊ ပကတိ ကျိုးနွံနာခံမှုကို အမှန်တကယ် စွမ်းဆောင်ရရှိပါက၊ ဖန်ဆင်းခံတစ်ဦး၏ နေရာတွင် သင့်ကိုယ်သင် ထားရှိပါက၊ ဖန်ဆင်းရှင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံကာ သင့်အထဲတွင် ဘုရားသခင် ရရှိလိုသည့် ရလဒ်ကို စွမ်းဆောင်ရရှိပါက သင် ကယ်တင်ခံရလိမ့်မည်။ ဤသည်မှာ နားလည်ရန် လွယ်ပြီး လက်တွေ့အရှိတရားပင် ဖြစ်၏။ 

သင်၏ တာဝန်ကို ထမ်းဆောင်ရာတွင် အဓိကဖြစ်သည့်အရာမှာ သင်တို့ သစ္စာစောင့်သိခြင်း ဖြစ်သည်။ သစ္စာစောင့်သိမှုဆိုသည်မှာ အဘယ်နည်း။ အလေးအနက်ထားပြီး တာဝန်ယူတတ်ရန်၊ အနည်းငယ်မျှ ဝတ်ကျေတမ်းကျေဖြစ်ခြင်းမရှိဘဲ သင်၏ တာဝန်ကို အပြည့်အဝ ထမ်းဆောင်ရန် ဆိုလိုသည်။ သင်သည် ဝတ်ကျေတမ်းကျေဖြစ်လျှင် တစ်စုံတစ်ရာ မှားယွင်းသည့်အခါ ထိုအရာမှာ အရှက်ရဖွယ် အမှတ်အသားတစ်ခုဖြစ်ပြီး ဤသည်မှာ အသေးအဖွဲကိစ္စတစ်ခု လုံးဝ မဟုတ်ပေ။ ထို့အပြင် ဘုရားအိမ်တော်တွင် သင်တို့ကို တာဝန်ပေးထားသည့် အလုပ်နှင့် စပ်လျဉ်း၍ လူတိုင်းသည် အတူတကွ ပိုမိုမိတ်သဟာယပြုသင့်သည်၊ သမ္မာတရား စည်းမျဉ်းများကို ပိုမို ရှာဖွေသင့်ပြီး မှန်ကန်သည့် စည်းမျဉ်းများကို ရှာတွေ့သင့်ကြသည်။ ပြဿနာများကို ရှာဖွေတွေ့ရှိသည့်အခါ အလျင်အမြန် ဖြေရှင်းသင့်သည်၊ သို့မဟုတ်လျှင် ဖြေရှင်းမရနိုင်သည့် အရာများကို အထက်လူကြီးများထံ ချက်ချင်း အကြောင်းကြားသင့်သည်။ ဘုရားအိမ်တော်၏ အလုပ်က အတားအဆီးများ၊ လွယ်ပေါက်များ သို့မဟုတ် နှောင့်နှေးခြင်းမရှိဘဲ အဆင်ပြေချောမွေ့သည်ကို သေချာစေရန် ကြိုးပမ်းလော့။ သင်၏ အလုပ်ကို ကောင်းစွာ လုပ်ဆောင်လော့၊ ဧဝံဂေလိအလုပ် ဖြန့်ဝေခြင်းကို မြှင့်တင်ကာ ဘုရားသခင်၏ အလိုတော်အား ကမ္ဘာမြေပေါ်တွင် လုံးလုံးလျားလျား ပြည့်စုံစေလော့။ ဤသို့ဖြင့် သင်တို့၏ တာဝန်ကို ကောင်းစွာ ထမ်းဆောင်ပြီးဖြစ်လိမ့်မည်။ အမှန်တွင် တစ်စုံတစ်ဦးက မိမိ၏ တာဝန်ကို ထမ်းဆောင်သည့် နယ်ပယ်အတွင်းတွင် ဤသည်တို့မှာ ၎င်းတို့ လက်တွေ့လုပ်ဆောင်နိုင်သည့်၊ စွမ်းဆောင်ရရှိနိုင်ပြီး ကိုင်တွယ်နိုင်သည့် သမ္မာတရား၏ သွင်ပြင်အနည်းငယ် ဖြစ်ကာ ဤသမ္မာတရားများ၏ စစ်မှန်မှုများထဲ ဝင်ရောက်ခြင်းသည် လူသားမျိုးနွယ်အပေါ် ဘုရားသခင် တောင်းဆိုသည့် အနိမ့်ဆုံး စံနှုန်းကို စွမ်းဆောင်ရရှိခြင်း ဖြစ်သည်။ လူအချို့၏ ယုံကြည်ခြင်းသည် အားနည်း၏၊ လူအချို့မှာ သူရဲဘောကြောင်သူများဖြစ်သည်၊ အခြားသူတို့မှာ ညံ့ဖျင်းသည့် အစွမ်းအစရှိကြသည်၊ သို့မဟုတ် သိနားလည်မှုတွင် မမှန်ကန်မှုများရှိကြသည် သို့မဟုတ် မိုက်မဲသည့် အတွေးရှိကြသည်။ ဤအရာများနှင့် သွင်ပြင်လက္ခဏာများအားလုံးရှိ အခြားသော အပျက်သဘောဆောင်ပြီး မတုန်မလှုပ်ဖြစ်သော အရာများသည် လူတို့၏ သမ္မာတရား လက်တွေ့လုပ်ဆောင်ကာ မိမိတို့၏ တာဝန်ကို ထိရောက်စွာ လုပ်ဆောင်နိုင်သည့် စွမ်းရည်ကို ထိခိုက်၏။ ဘုရားသခင်သည် လူတို့အပေါ် သူ၏ တောင်းဆိုချက်များကို ၎င်းတို့၏ အစွမ်းအစ၊ အကျင့်စရိုက်နှင့် သမ္မာတရား သိနားလည်မှု အတိုင်းအတာတို့ပေါ် အခြေခံ၍ ပြုလုပ်သည်။ ဤသတ်မှတ်ချက်အတွက် စံနှုန်းမှာ အဘယ်နည်း။ လူတစ်ဦးက ဘုရားသခင်၌ မိမိ၏ ယုံကြည်ခြင်းတွင် စစ်မှန်ခြင်း ရှိမရှိဆိုသည်နှင့် သမ္မာတရားကို ၎င်းတို့ လက်ခံနိုင်သလောဟူသည်တို့ကို ဘုရားသခင် ကြည့်သည်။ ဤသည်တို့မှာ အရေးအကြီးဆုံးသော သတ်မှတ်ချက်နှစ်ခု ဖြစ်သည်။ လူအချို့သည် ပင်ကိုအားဖြင့် မိုက်မဲကြသည်၊ အမှုအရာများအပေါ် ၎င်းတို့၏ သိနားလည်မှုတွင် မမှန်ကန်မှုများရှိသည်၊ ထိုးထွင်းအမြင် ကင်းမဲ့သည်၊ မည်သည့်အရာကိုမဆို သင်ယူမှု နှေးကွေးသည်၊ အခြားသူများက မည်သည့်အရာကို ပြောဆိုသည်ဖြစ်စေ နားလည်ပုံမရသကဲ့သို့ သွန်သင်နေချိန်တွင် ၎င်းတို့ကို ကူညီဖေးမလမ်းပြပေးရန် လိုအပ်ကြသည်။ ဤလူများမှာ အလွန်ညံ့ဖျင်းသည့် အစွမ်းအစရှိသော လူများဖြစ်ပြီး ဤအရာက မည်သည့်အခါတွင်မျှ ပြောင်းလဲလိမ့်မည် မဟုတ်။ အခြားသူတို့တွင် ကြွယ်ဝသည့် အသိပညာ ရှိကောင်းရှိနိုင်သည် သို့မဟုတ် အပြင်ပန်းတွင် အလွန်မြော်မြင်တတ်ပုံရလျက် နက်နဲသည့် အသိပညာအပြည့် ရှိသော်လည်း သမ္မာတရားနှင့် ဆက်စပ်သည့် ကိစ္စရပ်များအပေါ် သိနားလည်မှုတွင် မမှန်ကန်မှုများ ရှိတတ်ကြလေသည်။ သမ္မာတရားကို ၎င်းတို့ နားလည်လျှင်ပင် လက်မခံနိုင်ကြသေးဘဲ ဤသည်မှာ ၎င်းတို့၏ ဆိုးရွားသော အားနည်းချက် ဖြစ်သည်။ ဤကဲ့သို့သော လူတစ်ဦးသည် မိမိတာဝန်ကို ထမ်းဆောင်နေချိန်တွင် အသိပညာနှင့် အယူဝါဒတို့၏ လွှမ်းမိုးမှုကို အလွယ်တကူ ခံရနိုင်ပြီး သမ္မာတရား စည်းမျဉ်းများအတိုင်း ပြုမူဆောင်ရွက်ရန် သို့မဟုတ် အမှုအရာများနှင့် ပတ်သက်၍ ၎င်းတို့၏ အမြင်များကို ပြောင်းလဲရန် အခက်တွေ့ကြသည်။ ထို့ကြောင့် ၎င်းတို့အနေဖြင့် သမ္မာတရားကို အမှန်တကယ် လိုက်စားလိုလျှင် မည်သည့်အရာကို လုပ်ဆောင်သင့်ကြသနည်း။ အဓိကအချက်မှာ သမ္မာတရားကို ၎င်းတို့ လက်ခံနိုင်သလောဟူသည်ကို ကြည့်ခြင်း ဖြစ်သည်။ ၎င်းတို့ လက်ခံနိုင်ပါက ပြဿနာ အလွယ်တကူ ပြေလည်သွားသော်လည်း ၎င်းတို့အနေဖြင့် သမ္မာတရားကို လက်ခံရန် ခေါင်းမာစွာ ငြင်းပါက ဇာတ်သိမ်းပြီဖြစ်သည်။ ၎င်းတို့အနေဖြင့် မိမိတို့တာဝန်ကို ကောင်းစွာ ထမ်းဆောင်ရာတွင် ပျက်ကွက်လိမ့်မည်သာမက ၎င်းတို့ ကယ်တင်ခံရမည့် နည်းလမ်းလည်း မရှိသည်ကို ငါ စိတ်မကောင်းဖြစ်မိ၏။ မိမိ၏ ပညာရေးဆိုင်ရာ ကြိုးပမ်းအားထုတ်၍ ရရှိသောအရာက အရေးမကြီးသကဲ့သို့ ၎င်းတို့ မည်မျှ နားလည်တတ်သိသည်မှာ အရေးမကြီးပေ၊ အရေးကြီးသည့်အရာမှာ သမ္မာတရားကို လက်ခံနိုင်ခြင်းနှင့် ဘုရားနှုတ်ကပတ်တော်များကို ချစ်နိုင်ခြင်း ဖြစ်သည်။ ဘုရားသခင် ကြည့်သည့်အရာမှာ သူ စီစဉ်ပြီးဖြစ်သည့် ပတ်ဝန်းကျင်တွင် သိနားလည်ရန် ဉာဏ်အလင်း ပေးခံရပြီးသည့်နောက်တွင် သမ္မာတရား မည်မျှကို သင် လက်တွေ့လုပ်ဆောင်နိုင်သည်ဟူသည့်အရာ ဖြစ်သည်။ သူ တောင်းဆိုသည့် အလုပ်များအတွက် သင့်ကိုယ်သင် မည်မျှ ဆက်ကပ်သည်၊ ထိုအလုပ်များကို အစွမ်းခွန်အား သင်မည်မျှပေးသည်၊ အားထုတ်မှု မည်မျှ သင် အသုံးပြုသည်ဟူသည်တို့ကို သူကြည့်သည်။ ဥပမာအနေဖြင့် သင်သည် သာမန် အစွမ်းအစရှိသည်၊ ထိုမျှ ကောင်းကောင်းမွန်မွန် ပညာတတ်ခြင်းမရှိ၊ သင်၏ သဘောပေါက်နိုင်စွမ်းက ညံ့ဖျင်းပြီး အနည်းငယ် လိုရာဆွဲ၍ တွေးလေသည်။ ဤသည်တို့မှာ ဓမ္မဓိဋ္ဌာန်ကျသော အချက်များ ဖြစ်သည်။ သို့တိုင် တစ်စုံတစ်ရာ ဖြစ်ပွားပြီး ထိုအရာ၌ရှိသည့် ပြစ်ချက်များ၊ ထိုအရာနှင့်ပတ်သက်သည့် ပြဿနာတစ်ခု ရှိကြောင်းနှင့် မည်သူ၏ တာဝန်ဖြစ်ကြောင်းတို့ကို သင့်အား ဘုရားသခင်က မြင်ခွင့်ပေးသည့်အခါ ဤကိစ္စရပ်က စည်းမျဉ်းများကို သင် ထိန်းသိမ်းနိုင်ခြင်း ရှိမရှိဆိုသည်နှင့် သင်သည် သမ္မာတရားကို လက်တွေ့လုပ်ဆောင်သောသူ ဟုတ်မဟုတ်ဆိုသည်ကို ထုတ်ဖော်ပြလိမ့်မည်။ သင်သည် သင်၏ တာဝန်ကို သစ္စာရှိစွာ ထမ်းဆောင်ပြီး ဘုရားသခင်အပေါ် စစ်မှန်ရိုးသားပါက ထိုအရာနှင့်ပတ်သက်၍ သင် မည်သည့်အရာကို လုပ်ဆောင်သင့်သနည်း။ သမ္မာတရားနှင့် ကိုက်ညီရန်၊ ဘုရားသခင် တောင်းဆိုသည့်အရာကို လုပ်ဆောင်ရန် သင် မည်သည့်အရာကို လုပ်ဆောင်သင့်သနည်း။ ထိုသို့သော အခြေအနေများတွင် သင့်အစွမ်းအစကို သို့မဟုတ် သင် မည်မျှ ပညာတတ်သည် သို့မဟုတ် သူ့ကို သင် နှစ်ပေါင်းမည်မျှ ယုံကြည်ပြီးဖြစ်သည်ကို ဘုရားသခင် မကြည့်ပေ။ ဖြစ်ပျက်သည့် အရာ၌ သင်၏ ရှုထောင့်အမြင်နှင့် သဘောထား၊ သင် ရိုးသားစစ်မှန်ခြင်း ရှိမရှိဆိုသည်နှင့် ထိုအချိန်တွင် သင်၏ အသိစိတ်ကို အသုံးချခြင်းရှိမရှိဆိုသည်ကို သူ ကြည့်သည်။ သင်သည် ဘုရားသခင်အတွက် ရိုးသားစစ်မှန်လျှင်၊ တာဝန်သိစိတ် ရှိလိမ့်မည်ဖြစ်ပြီး “ဤအရာ ငါ့အပေါ် မကျရောက်ကောင်း မကျရောက်နိုင်သော်လည်း အသင်းတော်အလုပ်ကို ထိသည်။ ငါ စူးစမ်းမှုများ ပြုကာ ထိုအကြောင်းကို ပိုနားထောင်ရမည်”ဟု တွေးလိမ့်မည်။ ပြီးလျှင် သင်၏ စူးစမ်းလေ့လာမှုများကို ပြုလုပ်ပြီးသည့်နောက်တွင် အထက်လူကြီးက ပျင်းရိပြီး တာဝန်မဲ့ခဲ့ကြောင်း၊ ၎င်းက ကိစ္စရပ်ကို အလေးအနက် သဘောမထားသကဲ့သို့ ကြန့်ကြာစေခဲ့ကြောင်းကို သင် သိကောင်းသိရနိုင်သည်။ ထိုအခါ သင်သည် အထက်လူကြီးကို ရှာဖွေကာ ပြဿနာကို ချက်ချင်း အမှန်ပြင်လျက် သူနှင့် မိတ်သဟာယပြုပေမည်။ သင်သည် အထက်မှ ကူညီလမ်းပြမှုကို တောင်းခံရန် လိုအပ်ခဲ့မည်မဟုတ်ပေ။ ပြဿနာကို သင့်ဘာသာ ဖြေရှင်းပြီးဖြစ်လိမ့်မည်။ သင်သည် သာမန် အစွမ်းအစရှိပြီး အနည်းငယ်သော ချို့တဲ့မှုများနှင့် အပြစ်များရှိသော်လည်း ထိုအရာများက သင်၏ သမ္မာတရား လက်တွေ့လုပ်ဆောင်မှုကို ထိခိုက်လိမ့်မည်လော။ ထိုအရာများက သင်၏ တာဝန် ဖြည့်ဆည်းခြင်း သို့မဟုတ် ဘုရားသခင်အတွက် သင်၏ သစ္စာစောင့်သိမှုကို ထိခိုက်ပြီး ဖြစ်လိမ့်မည်လော။ ထိခိုက်လိမ့်မည် မဟုတ်။ လူအချို့က ၎င်းတို့သည် မိုက်မဲပြီး ၎င်းတို့၏ သိနားလည်မှုတွင် မမှန်ကန်ကြောင်း ပြောကြသည်၊ အချို့က ဝိညာဉ်ရေးရာ နားလည်သဘောပေါက်မှု မရှိကြောင်း ပြောကြပြီး အခြားသူတို့က ၎င်းတို့က ညံ့ဖျင်းသည့် အစွမ်းအစရှိကာ ပညာမတတ်ကြောင်း ပြောကြသည်။ ထိုသို့ဖြစ်လျှင် တစ်စုံတစ်ရာ ဖြစ်ပေါ်သည့်အခါ သမ္မာတရားကို သင် တကယ်ကို လက်တွေ့မလုပ်ဆောင်ဘဲ နေနိုင်သလော။ ဘုရားသခင်သည် လူတို့၏ အစွမ်းအစ သို့မဟုတ် ၎င်းတို့၏ ပညာရေး အတိုင်းအတာကို မကြည့်ပေ။ ဤအရာများသည် သမ္မာတရားနှင့် ထိုမျှ မပတ်သက်ပေ။ ဤလိုအပ်ချက်များနှင့် ချို့တဲ့မှုများသည် သင်၏ သမ္မာတရား လက်တွေ့လုပ်ဆောင်ခြင်းအပေါ်၊ သို့မဟုတ် ဘုရားသခင်အတွက် သင်၏ သစ္စာစောင့်သိမှုအပေါ် သို့မဟုတ် သင်၏ တာဝန် ထမ်းဆောင်မှုအတွက် သင် ယူသည့် တာဝန်ဝတ္တရားအပေါ် သက်ရောက်မှု မရှိပေ။ သင် ရိုးသားစစ်မှန်ခြင်း ရှိမရှိဆိုသည်ကို ဘုရားသခင် ကြည့်သည်။ ဤသည်မှာ လက်တွေ့အကျဆုံးသော အရာဖြစ်ပြီး လူတို့ စွမ်းဆောင်ရရှိနိုင်သည့် တစ်စုံတစ်ရာ ဖြစ်သည်။ ဘုရားသခင်သည် လူတစ်ဦးစီနှင့်ပတ်သက်၍ အကဲဖြတ်ရန် လက်တွေ့အကျဆုံးသော နည်းလမ်းကို အသုံးပြုသည်။ လူအချို့က “ကျွန်ုပ်၏ အစွမ်းအစ ညံ့ပါသည်၊ ကျွန်ုပ်သည် မသိနားမလည်ပါ၊ ကျွန်ုပ်တွင် အသိပညာများလွန်းသည်၊ ထိုအရာက သမ္မာတရားအား ကျွန်ုပ် လက်တွေ့လုပ်ဆောင်ခြင်းကို လွှမ်းမိုးသည်”ဟု ဆိုကြသည်။ ဤအရာများက ဆင်ခြေများသာ ဖြစ်ပြီး မခိုင်လုံပေ။ သို့ရာတွင် အဘယ်ကြောင့်နည်း။ အဘယ်ကြောင့်ဆိုသော် ယင်းမှာ လူတို့ကို ဘုရားသခင် အကဲဖြတ်သည့် နည်းလမ်း မဟုတ်သောကြောင့် ဖြစ်သည်။ ယင်းမှာ သင်၏ ကိုယ်ပိုင် စံနှုန်းဖြစ်သည်၊ ဘုရားသခင်၏ စံနှုန်း မဟုတ်ပေ။ တစ်စုံတစ်ဦးကို အကဲဖြတ်သည့်အခါ ဘုရားသခင်၏ စံနှုန်းမှာ အဘယ်နည်း။ တစ်စုံတစ်ဦးက သူ့ကို သစ္စာစောင့်သိခြင်း ရှိမရှိဆိုသည်နှင့် ၎င်းတို့ စစ်မှန်ရိုးသားခြင်း ရှိမရှိဆိုသည်ကို ဘုရားသခင် ကြည့်သည်။ သင်သည် ဘုရားသခင်ကို သစ္စာစောင့်သိပါက၊ သင်၏ သိနားလည်မှုက အနည်းငယ် မမှန်ကန်ပါက သို့မဟုတ် ကိုးရိုးကားယားဖြစ်ပါက ကိစ္စမရှိပေ။ လူအချို့က “ကျွန်ုပ်တွင် ဝိညာဉ်ရေးရာ နားလည်သဘောပေါက်မှု မရှိပါ”ဟု ပြောကြသည်။ ကောင်းပြီ၊ သင်သည် ဘုရားသခင်ကို သစ္စာစောင့်သိသလော။ ထိုသို့ဖြစ်လျှင် သင်၏ သမ္မာတရား လက်တွေ့လုပ်ဆောင်မှုကို ထိခိုက်မည်မဟုတ်။ ဤသည်မှာ အတော်အသင့် ရှင်းလင်းသလော။ သင်သည် ဘုရားသခင်ကို သစ္စာရှိပြီး သင်၏တာဝန်ကို ရိုးသားစစ်မှန်မှုဖြင့် ထမ်းဆောင်လျှင် သင်သည် ပြုပြင်ခံရသောအခါတွင် အပျက်သဘောဆောင်ပြီး အားနည်းနိုင်သေးသလော။ ဤသို့ဆိုလျှင် သင်သည် အမှန်တကယ် အပျက်သဘောဆောင်ပြီး အားနည်းလျှင် မည်သည့်အရာကို လုပ်ဆောင်သင့်သနည်း။ (ဘုရားသခင်ထံ ဆုတောင်းပြီး ဘုရားသခင်ကို အမှီပြုသင့်သည်။ ဘုရားသခင် တောင်းဆိုသည့်အရာကို ကြိုးစားပြီး စဉ်းစားသင့်သည်။ မည်သည့်အရာကို ကျွန်ုပ်တို့ ချို့တဲ့ကြောင်း၊ မည်သည့်အမှားများကို ကျွန်ုပ်တို့ လုပ်ဆောင်ခဲ့ကြောင်းတို့အပေါ်၊ ကျွန်ုပ်တို့ လဲကျသွားကာ ပြန်ထရပ်ပြီး တွယ်တက်သင့်သည့်နေရာတို့အပေါ် ဆင်ခြင်သုံးသပ်သင့်သည်။) မှန်သည်။ အပျက်သဘောဆောင်ခြင်းနှင့် အားနည်းချက်တို့သည် ကြီးမားသော ပြဿနာများ မဟုတ်ပေ။ ဘုရားသခင်က ယင်းတို့ကို ပြစ်တင်ရှုတ်ချခြင်း မရှိချေ။ တစ်စုံတစ်ဦးသည် ၎င်းတို့ လဲကျသည့်နေရာတွင် ပြန်ထနိုင်ပြီး မိမိတို့၏ သင်ခန်းစာကို ယူနိုင်ကာ ၎င်းတို့၏ တာဝန်ကို ပုံမှန်အတိုင်း ထမ်းဆောင်နိုင်သရွေ့ လုံလောက်ပေသည်။ မည်သူကမျှ သင့်အား အာဃာတထားမည် မဟုတ်သောကြောင့် မပြီးနိုင်မဆုံးနိုင် အပျက်သဘောဆောင်မနေနှင့်။ သင်၏တာဝန်ကို စွန့်ပစ်ပြီး ထွက်ပြေးလျှင် သင်သည် သင့်ကိုယ်သင် လုံးလုံး ပျက်စီးစေပြီးဖြစ်လိမ့်မည်။ လူတိုင်းသည် တစ်ခါတစ်ရံတွင် အပျက်သဘောဆောင်ပြီး အားနည်းကြသည်။ သမ္မာတရားကိုသာ ရှာလော့၊ အပျက်သဘောဆောင်ခြင်းနှင့် အားနည်းခြင်းတို့သည် အလွယ်တကူ ပြေလည်သွားလိမ့်မည်။ လူအချို့၏ အခြေအနေသည် ဘုရားနှုတ်ကပတ်တော် အခန်းတစ်ခန်း ဖတ်ခြင်းအားဖြင့်ဖြစ်စေ၊ ဓမ္မသီချင်း အနည်းငယ် သီဆိုခြင်းအားဖြင့်ဖြစ်စေ လုံးလုံး ပြောင်းလဲကြသည်။ ၎င်းတို့သည် ဘုရားသခင်ထံ ဆုတောင်းခြင်း၌ မိမိတို့၏စိတ်နှလုံးကို ဖွင့်ဟနိုင်ပြီး သူ့ကို ချီးမွမ်းနိုင်ကြသည်။ သို့ဖြစ်၍ ၎င်းတို့၏ ပြဿနာသည် မပြေလည်သေးသလော။ ပြုပြင်ခံရခြင်းသည် အမှန်တွင် လုံးဝ ကောင်းမွန်သည့်အရာတစ်ခု ဖြစ်သည်။ သင့်ကို ပြုပြင်သည့် စကားများက အနည်းငယ် ခက်ထန်ကြမ်းတမ်းလျှင်ပင်၊ အနည်းငယ် ရင့်သီးလျှင်ပင် ယင်းမှာ သင်သည် အတော်အတန် အသိစိတ်မရှိဘဲ ပြုမူခဲ့ပြီး စည်းမျဉ်းများကို သတိပင်မမူမိဘဲ ချိုးဖောက်ခဲ့သောကြောင့် ဖြစ်ပေသည်။ ဤသို့သော အခြေအနေများတွင် သင်သည် အဘယ်သို့ ပြုပြင်ခြင်းမခံရဘဲ ရှိနိုင်မည်နည်း။ သင့်ကို ဤနည်းအားဖြင့် ပြုပြင်ခြင်းသည် အမှန်တကယ်တွင် သင့်ကို ကူညီရန်ဖြစ်သည်။ ဤသည်မှာ သင့်အတွက် ချစ်ခြင်းမေတ္တာဖြစ်သည်။ သင်သည် ဤအရာကို နားလည်ပြီး မညည်းညူသင့်ချေ။ သို့ဖြစ်၍ ပြုပြင်ခြင်းက အပျက်သဘောဆောင်ခြင်းနှင့် စောဒကတက်ခြင်းကို ဖြစ်ပေါ်စေပါက ယင်းသည် မိုက်မဲခြင်းနှင့် မသိနားမလည်ခြင်း၊ အသိစိတ်မရှိသည့် လူတစ်ဦး၏ အပြုအမူဖြစ်ပေသည်။

ဘုရားသခင်ကို ယုံကြည်သည့်အခါ အာရုံစိုက်ရန် အရေးကြီးဆုံးသောအရာမှာ အဘယ်နည်း။ တစ်စုံတစ်ဦး၏ အစွမ်းအစ မြင့်သည်ဖြစ်စေ၊ နိမ့်သည်ဖြစ်စေ၊ ၎င်းတို့တွင် ဝိညာဉ်ရေးရာ နားလည်သဘောပေါက်မှု ရှိသည်ဖြစ်စေ၊ မရှိသည်ဖြစ်စေ၊ မည်သည့် ပြုပြင်ခြင်းကို ၎င်းတို့ ရင်ဆိုင်ရသည်ဖြစ်စေ ဤအရာတစ်ခုမျှ အရေးမကြီးပေ။ ယနေ့ခေတ်တွင် အရေးကြီးသည့်အရာမှာ အဘယ်နည်း။ ထိုအရာမှာ သမ္မာတရား စစ်မှန်မှုများထဲသို့ သင်တို့ ဝင်ရောက်ပုံဖြစ်သည်။ ထိုသို့လုပ်ဆောင်ရန်အလို့ငှာ တစ်စုံတစ်ဦးတွင် ရှိသင့်သည့် အခြေခံအကျဆုံးသောအရာမှာ အဘယ်နည်း။ ၎င်းတို့အနေဖြင့် စစ်မှန်ရိုးသားသော စိတ်နှလုံးတစ်ခု ရှိရမည်။ စစ်မှန်ရိုးသားခြင်းဟူသည်မှာ မည်သည့်အရာကို ဆိုလိုသနည်း။ အမှုအရာများ သင့်အပေါ် ကျရောက်သည့်အခါ မယုံရသောသူ မဖြစ်ခြင်း၊ သင်၏ ကိုယ်ကျိုးစီးပွားများကို မစဉ်းစားခြင်း၊ လျှို့ဝှက်အကွက်ချ မကောင်းကြံခြင်းတွင် အခြားသူများနှင့်အတူ မပါဝင်ခြင်းနှင့် ဘုရားသခင်ကို မလှည့်ဖြားခြင်းတို့ကို ဆိုလိုသည်။ သင်သည် ဘုရားသခင်ကို လိမ်လည်လှည့်စားနိုင်ပြီး သူ့အပေါ် စစ်မှန်ရိုးသားမှု ကင်းမဲ့နိုင်လျှင် သင်သည် လုံးဝ ဇာတ်သိမ်းပြီဖြစ်ပြီး ဘုရားသခင်က သင့်ကို ကယ်တင်လိမ့်မည် မဟုတ်။ သို့ဆိုလျှင် သမ္မာတရားကို သိနားလည်ခြင်းအကြောင်းရင်းသည် အဘယ်နည်း။ သင့်အနေဖြင့် ဝိညာဉ်ရေးရာ နားလည်သဘောပေါက်မှု ရှိကောင်းရှိနိုင်သည်၊ ကောင်းမွန်သည့် အစွမ်းအစ ရှိကောင်း ရှိနိုင်သည်၊ အပြောကောင်းနိုင်ပြီး အမှုအရာများကို အလျင်အမြန် နားလည်သဘောပေါက်နိုင်သည်၊ ကောက်ချက်များ ချကောင်းချနိုင်ပြီး ဘုရားသခင် ပြောဆိုသည့်အရာတိုင်းကို နားလည်နိုင်သော်လည်း သင့်အပေါ် အမှုအရာများ ဖြစ်သည့်အခါ ဘုရားသခင်ကို လှည့်စားလျှင် ဤသည်မှာ ဆိုးယုတ်သော စိတ်သဘောထားတစ်ခုဖြစ်ပြီး အလွန် အန္တရာယ်များပေသည်။ သင်၏ အစွမ်းအစသည် မည်မျှ ကောင်းမွန်သည်ဖြစ်စေ အသုံးမဝင်သကဲ့သို့ ဘုရားသခင်က သင့်ကို အလိုရှိလိမ့်မည် မဟုတ်။ ဘုရားသခင်က “သင် ကောင်းစွာ စကားပြောသည်၊ အစွမ်းအစကောင်းရှိသည်၊ ဉာဏ်ထက်ပြီး ဝိညာဉ်ရေးရာ နားလည်သဘောပေါက်မှု ရှိသည်၊ သို့သော် ပြဿနာတစ်ခုသာ ရှိ၏။ သင်သည် သမ္မာတရားကို မချစ်”ဟု ပြောလိမ့်မည်။ သမ္မာတရားကို မချစ်သောသူတို့သည် ဒုက္ခပေးတတ်ပြီး ဘုရားသခင်က ၎င်းတို့ကို အလိုမရှိပေ။ စိတ်နှလုံးကောင်းမရှိသည့် လူတစ်ဦးသည် ရှင်းထုတ်ပစ်ခြင်း ခံရလိမ့်မည်၊ အပြင်ပန်းတွင် ကောင်းစွာ ထိန်းသိမ်းထားပုံရသော်လည်း မကောင်းသည့် အင်ဂျင်စက်က လုံးဝ ဖယ်ရှားခံရလိမ့်မည်ဖြစ်သော ကားတစ်စီးကဲ့သို့သာ ဖြစ်သည်။ လူတို့သည်လည်း ဤကဲ့သို့ ဖြစ်ကြ၏။ သင်၏အစွမ်းအစ မည်မျှ ကောင်းမွန်ပုံရသည်ဖြစ်စေ၊ သင် မည်မျှ တော်သည်ဖြစ်စေ၊ အပြောကောင်းသည်ဖြစ်စေ၊ တတ်စွမ်းနိုင်သည်ဖြစ်စေ၊ ပြဿနာများကို ကိုင်တွယ်ရာတွင် သင် မည်မျှ တော်သည်ဖြစ်စေ အားလုံး အသုံးမဝင်သကဲ့သို့ ဤသည်မှာ အဓိကအချက် မဟုတ်ပေ။ သို့ဆိုလျှင် အဓိကအချက်မှာ အဘယ်နည်း။ ထိုအရာမှာ တစ်စုံတစ်ဦး၏ စိတ်နှလုံးက သမ္မာတရားကို ချစ်မချစ်ဆိုသည်နှင့် ပတ်သက်ပေသည်။ ၎င်းတို့ မည်သို့ စကားပြောသည်ဆိုသည်ကို နားထောင်ခြင်းအကြောင်း မဟုတ်ဘဲ ၎င်းတို့ မည်သို့ပြုမူဆောင်ရွက်သည်ကို ကြည့်ခြင်း ဖြစ်သည်။ ဘုရားသခင်ရှေ့တွင် သင်ပြောသည့်အရာ၊ သို့မဟုတ် ကတိပြုသည့်အရာကို သူက မကြည့်ပေ။ သင်လုပ်ဆောင်သည့်အရာသည် သမ္မာတရား စစ်မှန်မှု ရှိမရှိကို သူ ကြည့်သည်။ ထို့ပြင် သင်၏ လုပ်ရပ်များသည် မည်မျှမြင့်သည်၊ နက်နဲသည်၊ သို့မဟုတ် အင်အားကြီးသည်ကို ဘုရားသခင်က ဂရုမစိုက်ပေ။ ပြီးလျှင် သင်သည် သေးငယ်သောအရာတစ်ခုကို လုပ်ဆောင်လျှင်ပင် ဘုရားသခင်က သင်၏ လှုပ်ရှားမှုတိုင်း ရိုးသားစစ်မှန်မှုကို မြင်လျှင် သူက “ဤလူသည် ငါ့အား ရိုးသားစစ်မှန်စွာ ယုံကြည်သည်။ သူသည် မည်သည့်အခါမျှ ကြွားလုံးထုတ်ခြင်း မရှိ။ သူ၏ အဆင့်အတန်းနှင့်အညီ ပြုမူနေထိုင်သည်။ သူသည် ဘုရားအိမ်တော်အဖို့ ကြီးမားစွာ ပံ့ပိုးခြင်းမလုပ်နိုင်သော်လည်း အစွမ်းအစနည်းပါးနိုင်သော်လည်း သူလုပ်သမျှတွင် တည်ကြည်ခိုင်မာပြီး ရိုးသားစစ်မှန်မှုရှိသည်” ဟု ပြောဆိုလိမ့်မည်။ ဤ “ရိုးသားစစ်မှန်မှု” တွင် မည်သည့်အရာ ပါဝင်သနည်း။ ဘုရားသခင်ကို ကြောက်ရွံ့ခြင်း၊ ကျိုးနွံနာခံခြင်းအပြင် စစ်မှန်သောယုံကြည်ခြင်းနှင့် ချစ်ခြင်းပါဝင်သည်။ ဘုရားသခင်မြင်လိုသော အရာမှန်သမျှ ပါဝင်သည်။ အခြားလူများအဖို့ ဤသို့သောသူများသည် ထူးခြားမှုမရှိ ပုံပေါက်နိုင်ပြီး ၎င်းသည် အစားအစာချက်ပြုတ်သောသူ၊ သို့မဟုတ် သန့်ရှင်းရေးလုပ်သော သူတစ်ယောက်၊ သာမန်တာဝန်တစ်ခုကို ထမ်းဆောင်သော သူတစ်ယောက်လည်း ဖြစ်နိုင်သည်။ ဤသို့သောလူများသည် အခြားလူများအဖို့ ထူးခြားမှုမရှိပေ။ ကြီးမြတ်သည့် မည်သည့်အရာကိုမျှ မဖြစ်မြောက်ခဲ့သလို လေးစားထိုက်သော၊ အထင်ကြီးစရာဖြစ်သော၊ သို့မဟုတ် အားကျစရာ ဖြစ်သောအရာတစ်ခုမျှ မရှိပေ။ ၎င်းတို့သည် သာမန်လူများသာ ဖြစ်သည်။ သို့တိုင်အောင် ဘုရားသခင် တောင်းဆိုသောအရာ အားလုံးကို ၎င်းတို့တွင် တွေ့ရှိရပြီး ၎င်းတို့သည် ထိုအရာအားလုံးနှင့်အညီ အသက်ရှင်နေထိုင်ပြီး ဘုရားသခင်ထံ အရာအားလုံး ပေးအပ်သည်။ ငါ့ကို ပြောလော့။ ဘုရားသခင်က မည်သည့်အရာကို နောက်ထပ် အလိုရှိသနည်း။ သူသည် ၎င်းတို့နှင့်ပတ်သက်၍ စိတ်ကျေနပ်ပေသည်။ ထို့ကြောင့် သင်၏ ဝိညာဉ်ရင့်ကျက်မှုက အလွန် သေးငယ်သကဲ့သို့ သမ္မာတရားကို သင် နားမလည်ရုံဖြင့် သို့မဟုတ် အခြားသူတို့က ဒုက္ခဆင်းရဲခြင်းများကို ရင်ဆိုင်ကာ စမ်းသပ်မှုများနှင့် စစ်ဆေးမှုတို့ကို တွေ့ကြုံသည့်နောက်တွင် စုံလင်ခံရသည့် လမ်းကြောင်း လျှောက်ကြသည်ကို သင် မြင်တွေ့ရုံဖြင့် စိတ်ပျက်အားလျော့ကာ အပျက်သဘောဆောင်လာခြင်း မရှိနှင့်၊ ပြီးလျှင် ဘုရားသခင်က သင့်ကို မချစ်ဟု သို့မဟုတ် သင့်ကို စုံလင်စေရန် လိုလားနေခြင်းမရှိဟု မတွေးထင်လေနှင့်။ အဘယ်ကြောင့် သင် လောနေသနည်း။ လူတစ်ဦးစီကို ဘုရားသခင် ပေးသည့်အရာက မတူသကဲ့သို့ သင့်ကိုယ်သင် အကဲဖြတ်သည့်အခါ သင့်ကို ဘုရားသခင်က မည်သည့်အရာ ပေးထားပြီးဖြစ်သည်ဆိုသည်နှင့် သင်၏ ကိုယ်ပိုင် အခြေအနေများက မည်သည့်အရာများ ဖြစ်သည်ဆိုသည်တို့ကို ဦးစွာ အကဲဖြတ်လော့။ ထို့နောက်တွင် ဘုရားသခင် လုပ်ဆောင်သည့် အရာတိုင်းက ကောင်းမြတ်သည်ကို သင် နားလည်နိုင်ပေသည်။ လူတစ်ဦးက “ကျွန်ုပ်၏ အစွမ်းအစ ညံ့ပါသည်။ ဘုရားသခင် ကျွန်ုပ်ကို ပေးသည့်အရာက ကောင်းမြတ်နေဆဲ ဖြစ်သလော”ဟု ပြောကောင်းပြောမည်။ ကောင်းမြတ်ပေသည်။ အခြားတစ်စုံတစ်ဦးက “ကျွန်ုပ် အတော်လေး နုံအပါသည်။ ဘုရားသခင် ကျွန်ုပ်ကို ပေးသည့်အရာ ကောင်းမြတ်နေဆဲ ဖြစ်သလော”ဟု ပြောကောင်းပြောမည်။ ဟုတ်ပေသည်၊ အားလုံး ကောင်းမြတ်၏။ အဘယ်ကြောင့် အားလုံး ကောင်းမြတ်သနည်း။ သင်သည် နုံအခြင်းမရှိခဲ့လျှင် မာနထောင်လွှားလာကာ သင်၏ နေရာကို မေ့လျော့သွားပေမည်။ ထို့ကြောင့် ဤအရာက သင့်ကို ကာကွယ်ပေးသလို ကောင်းသည့်အရာတစ်ခု ဖြစ်သည်။ သင်တို့အားလုံးတွင် လက်ရှိ သင်တို့ရှိသည်ထက် သာ၍ ကောင်းသည့် အစွမ်းအစနှင့် ကျွမ်းကျင်မှုရှိခဲ့လျှင် အဘယ်သူသည် ဘုရားအိမ်တော်၌ မိမိတာဝန်ကို ထမ်းဆောင်ရန် ဤမျှကောင်းစွာပြုမူကာ ဤမျှလိုလားလျက် ရှိနေနိုင်မည်နည်း။ ဤကဲ့သို့သော လူအချို့ရှိသော်လည်း မများသည်မှာ မှန်သည် မဟုတ်လော။ (မှန်ပါသည်။) ဘုရားသခင် လုပ်ဆောင်သမျှတိုင်းသည် ကောင်းမွန်ပြီး မှန်ကန်၏။ လူတို့က ဤအရာကို ရှင်းလင်းစွာ နားမလည်ကြခြင်းသာ ဖြစ်သည်။ ဘုရားသခင်က တစ်စုံတစ်ဦးကို သာ၍ပေးလေ၊ ၎င်းက သမ္မာတရားကို သာ၍ လက်တွေ့လုပ်ဆောင်နိုင်လေ ဖြစ်သည့်အလား လူတို့သည် ဘုရားသခင်ထံမှ အမြဲ ထပ်လိုချင်ကြသည်။ သို့သော် အမှန်တွင် ထိုသို့မဟုတ်ပေ။ ဘုရားသခင်သည် သင့်ကို လုံလောက်စွာ ပေးထားပြီးသားဖြစ်သည်။ သူသည် သင့်ကို အရာရာ ပေးထားပြီးဖြစ်ကာ သူ၏ အသက်ကို သင့်အပေါ် ပေးသနားပြီး ဖြစ်သောကြောင့် အခြား မည်သည့်အရာကို သင် အလိုရှိသနည်း။ ဘုရားသခင် ပြောဆိုသည့် စကားများနှင့် သူ ပြုသည့် အမှုအားလုံးသည် ပေါများပြီး လူသားမျိုးနွယ်အတွက် လုံလောက်ပေသည်။ ဘုရားသခင်အပေါ် လူတို့ တောင်းဆိုနိုင်သည့်အရာ မည်သည့်အရာမျှ မရှိသကဲ့သို့ ၎င်းတို့က သူနှင့်ပတ်သက်၍ စောဒကတက်ကာ “ဘုရားသခင်က ကျွန်ုပ်ကို ပေးထားသည့် ဤအစွမ်းအစ သို့မဟုတ် ဤမစို့မပို့ ဆုကျေးဇူးများဖြင့် မည်သည့်အရာကို ကျွန်ုပ် လုပ်ဆောင်နိုင်သနည်း”ဟု မပြောသင့်ကြပေ။ သင် လုပ်ဆောင်နိုင်သည့်အရာ အလွန်များ၏။ ဘုရားသခင် အလိုရှိသည်မှာ သင် စိတ်ကူးသည့်အရာ မဟုတ်။ သူသည် သင့်အား သမ္မာတရားကို လက်တွေ့လုပ်ဆောင်စေလိုသည်၊ စည်းမျဉ်းများအတိုင်း အမှုအရာများကို လုပ်ဆောင်ကာ သင် ကောင်းမွန်စွာ ဖြည့်ဆည်းသင့်သည့်တာဝန်များကို ကောင်းမွန်စွာ ဖြည့်ဆည်းစေလိုသည်။ သင်သည် သင် လုပ်နိုင်သည့်အရာကို မလုပ်ဘဲ မလုပ်သင့်သည့်အရာကို ကြောင်းကျိုးမမြင် လုပ်ဆောင်သည်။ ဤအရာကို သင်၏ အလုပ်အား လျစ်လျူရှုခြင်းဟု ခေါ်သည်။ သင်သည် အနည်းငယ် အလွန်မြင့်မားစွာ ရည်မှန်းနေသည် မဟုတ်လော။ (ဟုတ်ပါသည်။) လူတို့သည် မည်သည့်အရာကို လုပ်ဆောင်လိုကြသနည်း။ အခြားသူများအလယ်တွင် ဂုဏ်သိက္ခာ ထူထောင်ရန်၊ ၎င်းတို့၏ စကားများနှင့် လုပ်ရပ်များ လေးစားခံရကာ အလွန်အရေးထားခံရရန်နှင့် အကြီးအကျယ် ကျော်ကြားရန်ဖြစ်သည်။ ဘုရားသခင်သည် သင့်အား ထိုလူစားမျိုးဖြစ်လာရန် အလိုမရှိသောကြောင့် ထိုသို့သော အရာမျိုးများကို သင့်အား သူ မပေးပေ။ သင်သည် ထိုလူစားမျိုးဖြစ်လာရန် အခွင့်အရေးရှိလာခဲ့လျှင် ငြင်းပယ်ရန် လိုလားနေမည်လော။ အလွန်လွယ်ကူစွာ လက်လွှတ်နိုင်မည်လော။ ဤအရာ၏ အကျိုးဆက်က အန္တရာယ်များပေသည်။ ထိုအရာများက ကောင်းမွန်သည်ဟု သင် မှတ်ယူခဲ့သလော။ အဘယ်ကြောင့် လူအချို့သည် အန္တိခရစ်များ ဖြစ်လာကြသနည်း။ ၎င်းတို့တွင် ကျွမ်းကျင်မှုအနည်းငယ် ရှိသည်ဟု ၎င်းတို့ တွေးထင်ကာ၊ ထိုသို့ဖြင့် အလွန့်အလွန် မာနထောင်လွှားလာကြသောကြောင့် ဖြစ်သည် မဟုတ်လော။ ၎င်းတို့သည် အဘယ်ကြောင့် ထိုလမ်းကြောင်းကို လျှောက်နိုင်ကြသနည်း။ ၎င်းတို့သည် တကယ်ကို ထိုလူစားမျိုးဖြစ်ကြသည်။ ၎င်းတို့အနေဖြင့် ထိုလမ်းကြောင်းကို အနှေးနှင့်အမြန် လျှောက်လှမ်းရမည်ဖြစ်ပြီး ဘုရားသခင်သည် ၎င်းတို့ကို သမ္မာတရား ပြောဆိုမည့်၊ ၎င်းတို့ကို ကယ်တင်မည့် အစီအစဉ်များ မရှိပေ။ ထို့ကြောင့် သင့်ကို သူ ပေးသည့်အရာမှာ အခြားသူများကို သူ ပေးသည့်အရာနှင့် မုချကွာခြားပေသည်။ သင်သည် မိမိကိုယ်ကို အခြားသူများနှင့် အမြဲနှိုင်းယှဉ်ကာ ထိုသူတို့တွင် ရှိသည့်အရာနှင့်ထပ်တူ အမြဲ လိုချင်နေပါက ဤသည်မှာ ဖြူစင်သော သဘောပေါက်နားလည်နိုင်စွမ်း ဖြစ်သလော။ သင်သည် ဘုရားသခင်၏ ရည်ရွယ်ချက်ကို နားမလည်ပေ။ ထို့ကြောင့် သင်၏ အစွမ်းအစက ညံ့ဖျင်းကြောင်း၊ ဝိညာဉ်ရေးရာ နားလည်သဘောပေါက်မှု မရှိသကဲ့သို့ လွဲချော်နေသည့် သဘောပေါက်နားလည်မှု ရှိကြောင်း၊ သင်သည် မကြာခဏ အားနည်းကြောင်း သို့မဟုတ် သင့်ထံတွင် ပြဿနာနှင့် အားနည်းချက်များ အလွန်များကြောင်း သင် သဘောပေါက်သည့်အခါ ဘုရားသခင်က အဘယ်ကြောင့် သင့်ကို အထူးဆုကျေးဇူးတစ်ခု မပေးခဲ့သည်ကို ပထမဦးစွာ သင် တွေးဆရမည်။ ဤတွင် သူ၏ စေတနာကောင်း တည်ရှိပေသည်။ ထိုဆုကျေးဇူးရှိပြီး ပါရမီရှိသောလူအများစုက မည်သည့် လမ်းကြောင်းလျှောက်သည်ဆိုသည်နှင့် ၎င်းတို့အပေါ် ဘုရားသခင်၏ သဘောထားက မည်သည့်အရာ ဖြစ်သည်ကို နောက်ထပ်လေ့လာလော့။ ဤကိစ္စရပ်ကို သင် နားလည်သည်နှင့် သင် အပြောချင်ဆုံးသော စာကြောင်းတစ်ကြောင်းမှာ အဘယ်နည်း။ (သူ၏ ကွယ်ကာခြင်းအတွက် ဘုရားသခင်ကို ကျေးဇူးတင်ပါသည်။) မှန်၏၊ သင်သည် ဘုရားသခင်ကို ကျေးဇူးတင်ကာ “ဘုရားသခင်၊ ကိုယ်တော်သည် ကျွန်ုပ်အတွက် အလွန်ကောင်းမြတ်ပါသည်။ ကိုယ်တော်သည် ကျွန်ုပ်ကို ဆုကျေးဇူးများ သို့မဟုတ် ပါရမီများ မပေးခဲ့သကဲ့သို့ ကျွန်ုပ်ကို မိုက်မဲသူတစ်ဦး၊ လူအတစ်ဦးကဲ့သို့ ဖြစ်စေခဲ့ပါသည်။ ဤသည်မှာ ကျွန်ုပ်၏ ကောင်းချီးမင်္ဂလာ ဖြစ်ပါသည်။ ကျွန်ုပ်သည် အပျက်သဘောမဆောင်ပါ၊ သို့မဟုတ် ဝမ်းမနည်းပါ။ ယခုတွင် ကျွန်ုပ် ချို့တဲ့သည်မှာ ကိုယ်တော့်အပေါ် စစ်မှန်ရိုးသားမှုနှင့် သစ္စာစောင့်သိမှုဖြစ်သည်။ ကျွန်ုပ်သည် လိမ္မာပါးနပ်ပြီး အပြောကောင်းစေဖို့ သို့မဟုတ် ဆုကျေးဇူးများနှင့် ပါရမီကို တောင်းဆိုနေခြင်း မဟုတ်ပါ။ ကိုယ်တော့်အတွက် ကျွန်ုပ်၏ စစ်မှန်ရိုးသားမှုကိုသာ ပူဇော်ဆက်ကပ်လိုပါသည်။ လူတို့ကြားက ဆုကျေးဇူးများ၊ ပါရမီများနှင့် အသိပညာအပြင် အဆင့်အတန်းနှင့် ကျော်ကြားမှုတို့သည် ကောင်းမွန်သည့် အရာများ မဟုတ်သကဲ့သို့ ယင်းတို့ကို ကျွန်ုပ် မလိုချင်ပါ”ဟု ပြောသင့်သည်။ ဤအရာက ပြောင်းလဲမှုကို ပြသည် မဟုတ်လော။ (ပြပါသည်။) သို့ဆိုလျှင် သင်သည် အလွန်များစွာ ချို့တဲ့သောကြောင့် စိတ်ဆင်းရဲကာ ငိုကြွေးနိုင်ဦးမည်လော။ ဤသို့ သင် နောက်ထပ် လုပ်ဆောင်မည် မဟုတ်တော့သကဲ့သို့ မတရားခံရသည်ဟု ခံစားမည်မဟုတ်ပေ။ သို့မဟုတ်ပါက အခြားသူများက သင့်ကို ပြုပြင်သည့်အခါ သင်က “ကျွန်ုပ် မိုက်မဲပါသည်၊ ကမ္ဘာလောကထဲရှိ လူတိုင်းက ကျွန်ုပ်ကို အထင်သေးပြီး ဘုရားအိမ်တော်တွင် ကျွန်ုပ်သည် မည်သည့်အခါတွင်မျှ ရာထူးတိုးလိမ့်မည်မဟုတ်၊ သို့မဟုတ် အရေးပါသည့် ရာထူးတစ်ခုကို ကိုင်စွဲလိမ့်မည် မဟုတ်ပါ”ဟု တွေးလိမ့်မည်ဖြစ်သည်။ သွယ်ဝိုက်ရည်ညွှန်းသည်မှာ “ဘုရားသခင်သည် ကျွန်ုပ်ကို အလွန်နည်းပါးစွာ ပေးသည်၊ သို့ဆိုလျှင် အခြားသူများကို သူ အဘယ်သို့ အလွန်များစွာ ပေးရသနည်း”ဟူ၍ ဖြစ်သည်။ သင်သည် သင်၏ စိတ်နှလုံးတွင် အမြဲ စောဒကတက်ပြီး မတရားခံရသည်ဟု ခံစားရသည်။ အမှန်တွင် ကြီးမားသည့် ကောင်းချီးမင်္ဂလာတစ်ခုသည် သင့်ထံသို့ ရောက်လာပြီးဖြစ်ကာ သင်သည် ထိုအရာကို သိပင်မသိပေ။ ထိုသို့သော အရာတစ်ခု အနာဂတ်တွင် တစ်ဖန် ဖြစ်ပျက်လျှင် သင်၏ ရှုထောင့်အမြင် ကွဲပြားလိမ့်မည်လော။ (ကွဲပြားပါလိမ့်မည်။) လူတို့၏ ရှုထောင့်အမြင် ကွဲပြားသည့်အခါ ၎င်းတို့တွင် မည်သည့်အရာ ပြောင်းလဲလိမ့်မည်နည်း။ (၎င်းတို့သည် မြင့်မားစွာ ရည်မှန်းမည် မဟုတ်သလို ထိုသို့သော မြင့်မားသည့်အရာများကို လိုက်စားလိမ့်မည်မဟုတ်ဘဲ မိမိတို့၏ တာဝန်ကို ကျေးဇူးတင်ရှိသည့် စိတ်နှလုံးနှင့် အသိတရားရှိရှိ လက်တွေ့ကျသည့် သဘောထားဖြင့် ကောင်းမွန်စွာ ထမ်းဆောင်နိုင်ကြလိမ့်မည်။) ၎င်းတို့သည် ခိုင်ခိုင်မာမာ ရပ်တည်နိုင်ကြ၏၊ စစ်မှန်စွာနှင့် လက်တွေ့ကျကျ အသက်ရှင်နိုင်ကြပြီး မတူကွဲပြားသည့် ရည်မှန်းချက်များကို လိုက်စားနိုင်ကြသည်။ ငါ့ကို ပြောလော့၊ သင် ကယ်တင်ခံရနိုင်ရန်အလို့ငှာ ဘုရားသခင်က သင့်ကို ခိုင်မာပြတ်သားသည့်ပုံစံဖြင့် မိမိတာဝန်ကို သင့်တင့်လျောက်ပတ်စွာ ထမ်းဆောင်နိုင်သည့် မိုက်မဲသူတစ်ဦးနှင့် လူအတစ်ဦး ဖြစ်စေခြင်းက ပိုကောင်းသလော သို့မဟုတ် သင်သွားသည့်နေရာတိုင်းတွင် လူတို့က သင့်ကို အထင်ကြီးကာ သင်သည် အနူတောတွင် လူချောဖြစ်သည့်နောက် အန္တိခရစ်များ၏ လမ်းကြောင်းကို လျှောက်ရန်အလို့ငှာ သင့်အား မြင့်မားသည့် အစွမ်းအစ၊ မြင့်မားသည့် ပညာအဆင့်၊ ကြည့်ကောင်းခြင်းနှင့် စကားပြောကောင်းခြင်းတို့အပြင် အလုပ်လုပ်နိုင်စွမ်းနှင့် အထူးအစွမ်းအစများပေးခြင်းက သူ့အတွက် ပိုမိုကောင်းမွန်သလော။ မည်သည့်အရာကို သင် ရွေးချယ်မည်နည်း။ (မိုက်မဲသူနှင့် လူအတစ်ဦးဖြစ်ခြင်းက ပိုကောင်းပါသည်။) ဤသို့ ယခု သင် ပြောနိုင်သော်လည်း တစ်စုံတစ်ဦးက သင့်ပို မိုက်မဲသူနှင့် လူအတစ်ဦးအဖြစ် အမှန်တကယ် ခေါ်ခဲ့ပါက ထိုအရာက သင့်ကို စိတ်ဆိုးမိစေမည်ဖြစ်သည်။ ဤကဲ့သို့ သင် စဉ်းစားရမည်။ “ငါ၏ အစွမ်းအစက ညံ့ပြီး မသိနားမလည်သော်လည်း ငါ့တွင် ကယ်တင်ခံရမည့် အခွင့်အရေးတစ်ခု ရှိသေးသောကြောင့် ဆိုးယုတ်သောလူများနှင့် အန္တိခရစ်များထက် ငါ ပိုသာသည်”ဟူ၍ ဖြစ်သည်။ သင့်အနေဖြင့် မိမိကိုယ်ကို နှစ်သိမ့်တတ်ရန် သင်ယူရမည်။ (ကျွန်ုပ်နှင့်အတူ ဘုရားသခင်ကို ယုံကြည်ခဲ့သည့် အခြားသူအနည်းငယ် ရှိခဲ့သည်ကို သတိရသည်။ သူတို့အားလုံးတွင် မြင့်မားသည့် အစွမ်းအစရှိခဲ့ကြပြီး အလွန်ဉာဏ်ထက်ကြသော်လည်း အာဏာနှင့် အကျိုးအမြတ်အတွက် အမြဲ တိုက်ခိုက်ကာ အသင်းတော်အလုပ်ကို နှောင့်ယှက်ခဲ့ကြသောကြောင့် ရှင်းလင်းခံရပြီး နှင်ထုတ်ခံခဲ့ရသည်။ ကျွန်ုပ်တွင် ညံ့သည့် အစွမ်းအစရှိသောကြောင့်၊ တုံးအသောကြောင့်၊ ပြီးလျှင် ကောင်းကောင်းမွန်မွန် ပြုမူနိုင်သောကြောင့် ယနေ့ ကျွန်ုပ်ရှိသည့်နေရာကို ကျွန်ုပ် ရောက်နိုင်ခဲ့ခြင်းဖြစ်သည်ဟု ကျွန်ုပ် ခံစားရသည်။ ဤသည်မှာလည်း ဘုရားသခင်၏ ကြီးမားသည့် ကွယ်ကာမှုဖြစ်သည်။) ဘုရားသခင်က အဘယ်ကြောင့် သင့်ကို ကွယ်ကာသနည်း။ ယင်းမှာ သင်သည် နုံအသောကြောင့် ဖြစ်သလော။ သူသည် အားနည်းသူကို စာနာသလော။ မစာနာပေ။ ထိုအရာမှာ ငိုသောကလေးက သကြားလုံးရသည်ဟု ဘာသာတရားမရှိသူများ ပြောသကဲ့သို့ မဟုတ်ပေ။ ထိုသို့ မဟုတ်။ ဤအရာကို ကြည့်ရှုရန် တိကျသည့်နည်းလမ်းမှာ အဘယ်နည်း။ မည်သည့် ကြည့်ရှုပုံနည်းလမ်းသည် သမ္မာတရားနှင့် ကိုက်ညီပါသနည်း။ (အဘယ်ကြောင့်ဆိုသော် လူတို့သည် မိမိတို့ စိတ်နှလုံးများတွင် သမ္မာတရားကို ရိုးသားစစ်မှန်မှုနှင့် ချစ်ခြင်းမေတ္တာ အနည်းငယ်ဖြင့် ယုံကြည်ကြကာ သမ္မာတရားကို လိုက်စားရန် လိုလားနေကြသောကြောင့်ဖြစ်သည်။ ဘုရားသခင်က ဤကဲ့သို့သော စိတ်နှလုံးများရှိသည့်သူများကို ကယ်တင်ပြီး ထိုသို့ဖြင့် သူတို့ကို ကာကွယ်ရန် အမျိုးမျိုးသော ပတ်ဝန်းကျင်များကို စီစဉ်သည်။) မှန်ပေ၏။ သင့်အတွက် ဘုရားသခင်၏ ကွယ်ကာမှုမှာ သူ့အပေါ် သင်၏ ရိုးသားစစ်မှန်မှုအတွက် အတုံ့အလှယ်ဖြစ်သည်။ ထို့ကြောင့် မည်သည့်အရာသည် တန်ဖိုးအရှိဆုံး ဖြစ်သနည်း။ လူ၏ ရိုးသားစစ်မှန်မှုက တန်ဖိုးအရှိဆုံးဖြစ်သည်။ သင်သည် အပြုသဘောဆောင်သည့် အရာများနှင့် ဘုရားသခင်အပေါ် စစ်မှန်ရိုးသားမှုအတွက် ချစ်ခြင်းမေတ္တာ အနည်းငယ်ရှိပြီး ဤအရာများကို ဘုရားသခင်၏ ကွယ်ကာမှုနှင့် ကျေးဇူးတော်အတွက် သင် လဲလှယ်သည်။ သင်သည် များစွာ အကျိုးရရှိလေပြီ။ တစ်စုံတစ်ဦးက “ကျွန်ုပ်၏ အစွမ်းအစ ညံ့ပြီး ကျွန်ုပ် အကျိုးများစွာ ရရှိပြီးဖြစ်သော်လည်း မည်သည့်အရာကိုမျှ နားမလည်သေးပါ” ဟု ပြောကောင်းပြောနိုင်သည်။ သင် များစွာ နားမလည်သလော။ ယနေ့ သင်၏ တာဝန်ကို ထမ်းဆောင်ကာ ဘုရားသခင်နောက် လိုက်နိုင်စွမ်းသည် သမ္မာတရားအပေါ် သင်၏ သိနားလည်မှုနှင့် ဆက်နွှယ်ပေသည်။ အခြားတစ်စုံတစ်ဦးက “မည်သည့်အရာကို ကျွန်ုပ် နားလည်ပါသနည်း။ ကျွန်ုပ် ရှင်းလင်းစွာ မရှင်းပြနိုင်ပါ”ဟု ပြောကောင်းပြောမည်။ ထိုအရာကို သင် ရှင်းလင်းစွာ ရှင်းပြနိုင်မည်မဟုတ်သော်လည်း ဘုရားအိမ်တော်၌ သင်၏ တာဝန်ကို ထမ်းဆောင်ရာတွင် မဆုတ်မနစ်လုပ်ဆောင်နိုင်ပြီး များစွာ သင် နားလည်သည်။ ဤအရာများအပေါ် သင်၏ သိနားလည်မှုက မည်မျှ နက်ရှိုင်းသည်ဖြစ်စေ၊ ပေါ့တန်သည်ဖြစ်စေ ယင်းတို့သည် သမ္မာတရားနှင့် မုချ ဆက်နွှယ်ပြီး ထိုသမ္မာတရားနှင့် နီးစပ်သည်။ ထို့ကြောင့် သင်သည် ယခုထိတိုင် ထောက်ပံ့ခံရကာ သင်၏ တာဝန်ကို အဆက်မပြတ် ထမ်းဆောင်နေခဲ့ခြင်း ဖြစ်သည်။ ဤသို့ ဖြစ်သလော။ (ဟုတ်ပါသည်။) သင်က မိုက်မဲသူတစ်ဦး သို့မဟုတ် လူအတစ်ဦးဟု စဉ်းစားခြင်းက ဆိုးသည့်အရာတစ်ခု မဟုတ်သကဲ့သို့ ယခု ထိုအရာကို ကြည့်သည့်အခါ “မိုက်မဲသူ”နှင့် “လူအ”တို့သည် ချိုးနှိမ်သည့် သို့မဟုတ် သေးသိမ်စေသည့် အဓိပ္ပာယ် တစ်ခုမျှမရှိဘဲ ချစ်စနိုးစနောက်၍ ခေါ်ဝေါ်သော နာမည်များ ဖြစ်သည်။ မိုက်မဲသူတစ်ဦးနှင့် လူအတစ်ဦးအဖြစ် အခေါ်ခံရခြင်းနှင့် အန္တိခရစ်တစ်ဦးအဖြစ် အခေါ်ခံရခြင်းတို့ကို နှိုင်းယှဉ်ကြည့်သည့်အခါ မည်သည့်အရာက သာ၍ ကောင်းသနည်း။ (မိုက်မဲသူနှင့် လူအတစ်ဦးအဖြစ် အခေါ်ခံရခြင်းက ပိုကောင်းပါသည်။) တစ်နေ့တွင် ဘုရားသခင်က “မိုက်မဲသူ၊ ဤနေရာသို့ လာလော့။ လူအ၊ ဤနေရာသို့ လာလော့”ဟု ပြောလျှင် သင်သည် ဝမ်းသာကောင်း ဝမ်းသာမည် မဟုတ်သော်လည်း “သူက ငါ့ကို မိုက်မဲသူဟု ခေါ်ပြီး အန္တိခရစ်ဟု မခေါ်သောကြောင့် ငါ သွားလိုက်မည်”ဟု တွေးလျက် ထိုအရာကို အချိန်ယူစဉ်းစားပေမည်။ ပြီးလျှင် သင်သည် ပျော်ရွှင်စွာ သွားပေမည်။ ထို့နောက် တစ်စုံတစ်ဦးက “သင်သည် မိုက်မဲသူတစ်ဦးအဖြစ် အခေါ်ခံရသည်ကို ဝမ်းသာပျော်ရွှင်သည်မှာ အဘယ်ကြောင့်နည်း”ဟု ပြောသည်။ ပြီးလျှင် သင်က “သူသည် ကျွန်ုပ်ကို မိုက်မဲသူဟုခေါ်ပြီး အန္တိခရစ်တစ်ဦးဖြစ်သည်ဟု၊ သို့မဟုတ် ကျွန်ုပ် ကယ်တင်ခံရနိုင်မည် မဟုတ်ဟု မပြောခဲ့ပါ။ ထို့ကြောင့် ကျွန်ုပ် ဝမ်းသာပျော်ရွှင်ပါသည်”ဟု ပြော၏။ သင့်ကို မိုက်မဲသူဟု ခေါ်ခြင်းသည် သင့်ကို အပြင်လူတစ်ဦးအဖြစ် ဆက်ဆံနေခြင်း မဟုတ်ဘဲ မိသားစုဝင်တစ်ဦးအဖြစ်၊ ရင်းနှီးသည့် တစ်စုံတစ်ဦးအဖြစ် ဆက်ဆံနေခြင်း ဖြစ်သည်။ ထိုအရာမှာ လူတို့က မိမိတို့၏ သားသမီးများကို “တိရစ္ဆာန်လေးများ”ဟု ခေါ်ဆိုခြင်းကဲ့သို့ ဖြစ်သည်။ အနည်းငယ် ကြမ်းတမ်းပုံရသော်လည်း အမှန်တကယ်တွင် အမှန်တရား ဖြစ်ပြီး အချစ်အကြင်နာစကားနှင့်ဆိုင်သော ဝေါဟာရတစ်ခုသာ ဖြစ်သည်။ သင်သည် အန္တိခရစ်တစ်ဦးအဖြစ် အခေါ်ခံခဲ့ရပါက အဘယ်သို့နည်း။ ထိုသို့ဆိုလျှင် နာမည်ပြောင်းလဲခြင်းသည် ယင်း၏ သဘောသဘာဝ မတူကွဲပြားသကဲ့သို့ သင်၏ အဆုံးသတ်သည်လည်း တူမည်မဟုတ်သည့်သဘော ဖြစ်သည်နှင့်အမျှ သင် ဒုက္ခရောက်ပြီဖြစ်သည်။ မည်သည့်အရာကို သင်တို့ ရွေးချယ်မည်နည်း။ (မိုက်မဲသူနှင့် လူအတစ်ဦးဟု အခေါ်ခံရဖို့ ရွေးချယ်ပါမည်။) မိုက်မဲသူနှင့် လူအတစ်ဦး အမြဲဖြစ်သည်မှာ မကောင်းပေ။ သင်၏ အစွမ်းအစလည်း အနည်းငယ် တိုးတက်ရမည်။ နှစ်ကာလများအတောအတွင်းတွင် သင်တို့၏ အစွမ်းအစ တိုးတက်လာကြပြီလော။ (အနည်းငယ်မျှ တိုးတက်သော်လည်း သိပ်မများပါ။) အသက်ဝင်ရောက်မှု ကိစ္စရပ်တွင် သင်သည် အမှန်တကယ် ကြိုးစားပြီး ဆက်လက်ကြိုးပမ်းလျှင် မုချ တိုးတက်လိမ့်မည် ဖြစ်သော်လည်း အကြီးစား တိုးတက်မှုများကို တစ်ပြိုင်နက် မြင်ရရန်မှာ မဖြစ်နိုင်ပေ။ ထိုအရာမှာ နှေးကွေးသည့် ကြီးထွားမှုဖြစ်စဉ်ဖြစ်သော်လည်း သင့်ထံတွင် ဝင်ရောက်မှုရှိသရွေ့ ဆုတ်ယုတ်မည် မဟုတ်သကဲ့သို့ သင် လိုက်စားသရွေ့ သင်၏ အသက်ဝင်ရောက်မှုသည်လည်း တဖြည်းဖြည်း နည်းနည်းချင်းဆိုသလို ကြီးထွားလိမ့်မည်။ 

လူတို့အထဲတွင် သမ္မာတရားကို အမှုပြုရန် ဘုရားသခင်အတွက် လွယ်ကူသည့်အလုပ်တစ်ခု မဟုတ်ပေ။ ထိုအရာမှာ မြေကြီးထဲ စိုက်ပျိုးချိန်တွင် မျိုးစေ့တစ်စေ့က အညှောင့်ပေါက်သည့် အမြန်နှုန်းလောက် မြန်မြန်ဆန်ဆန် မဖြစ်ပေ။ အတော် ကွဲပြားခြားနားပေသည်။ လူ့အပေါ် ဘုရားသခင်၏ ကယ်တင်ခြင်းသည် သူ၏ ဆိုးယုတ်သော စိတ်သဘောထားကို လုံးလုံးလျားလျား သန့်စင်စေခြင်းနှင့် ပြောင်းလဲစေခြင်းအားဖြင့်ဖြစ်ကာ လူကို သူ၏ နှုတ်ကပတ်တော်များထဲရှိ သမ္မာတရား စစ်မှန်မှုကို အသက်ရှင်နေထိုင်ခွင့်ပေးခြင်းအားဖြင့်ဖြစ်သော်လည်း ဤအရာများသည် ရိုးရှင်းသည့် ကိစ္စရပ်များ မဟုတ်ပေ။ သင်သည် တရားဒေသနာများကို နားထောင်လျှင်ပင်၊ ဘုရားနှုတ်ကပတ်တော်များကို ဖတ်ရှု၍ ဆုတောင်းပြီး နေ့ရက်စဉ်တိုင်း တွေ့ကြုံလျှင်ပင် သင်၏ တိုးတက်မှုက နည်းပါးလိမ့်မည်ဖြစ်ပြီး သင်၏ ဘဝရင့်ကျက်ကြီးထွားမှုက နှေးကွေးလိမ့်မည်။ တစ်စုံတစ်ဦးအတွက် သမ္မာတရားကို နားလည်ရန် ဖြစ်စဉ်များစွာ လိုအပ်သည်။ လူတို့သည် ထပ်တလဲလဲဖြစ်သော အတွေ့အကြုံများစွာ လိုအပ်ပြီး သမ္မာတရားကို သဘောပေါက်ရန် ကြိုးစားရာတွင် ဆက်ကြိုးပမ်းကာ အားထုတ်ဖို့လည်း လိုအပ်ပေသည်။ ထိုအခါတွင်မှ ထိုသမ္မာတရားကို ၎င်းတို့ နားလည်နိုင်သည်။ ထို့အပြင် သန့်ရှင်းသော ဝိညာဉ်တော်၏ အလုပ်က လိုအပ်သည်၊ သို့မဟုတ်လျှင် လူတို့ ရရှိသည့်အရာမှာ သာ၍ပင် နည်းပါးပေမည်။ လူများစွာတို့သည် ဘုရားသခင်ကို အနှစ်နှစ်ဆယ်၊ သို့မဟုတ် သုံးဆယ်ကြာ ယုံကြည်ပြီးဖြစ်သော်လည်း မိမိတို့၏ အတွေ့အကြုံဆိုင်ရာ သက်သေခံချက်ကို မပြောနိုင်ကြသေးချေ။ ဤသည်မှာ အဘယ့်ကြောင့်ဆိုသော် ၎င်းတို့သည် သမ္မာတရားကို မည်သည့်အခါတွင်မျှ မလိုက်စားခဲ့ကြသောကြောင့် သို့မဟုတ် ဘုရားသခင်ကို ဆယ်စုနှစ်ချီ ယုံကြည်ပြီးသည့်နောက်တွင်ပင် မည်သည့်အရာမျှ မရရှိသည့် အကျိုးဆက်ဖြစ်ပေါ်စေလျက် သမ္မာတရားကို သဘောပေါက်ရန် စူးစိုက်သည့် အားထုတ်မှု မပြုကြသောကြောင့် ဖြစ်သည်။ လူတို့အနေဖြင့် သမ္မာတရားကို နားလည်ရန်၊ ထိုသမ္မာတရားကို တွေ့ကြုံပြီး သဘောပေါက်ရန် လိုအပ်ပြီး ၎င်းတို့အနေဖြင့် ဘုရားသခင်က ၎င်းတို့အတွက် ပတ်ဝန်းကျင်များကို စီစဉ်ပေးရန် အထူးသဖြင့် လိုအပ်သည်။ ဤမတူကွဲပြားသည့် သွင်ပြင်လက္ခဏာများ ပေါင်းစပ်ခြင်းက လူတို့ကို အနည်းငယ်သော သိနားလည်မှုနှင့် ဝင်ရောက်မှုတို့ကို ရရှိစေသည်။ ဤအရာ သင့်အထဲတွင် ဖြစ်ပေါ်စေသည်နှင့်တစ်ပြိုင်နက် သင်၏ သတိရှိခြင်းနှင့် အတွေးများကို တိုးတက်စေကာ အနည်းငယ် ပြောင်းလဲခွင့်ပေးလျက် သင့်ကို မတူကွဲပြားသည့် အသိပညာ၊ ခံစားချက်များနှင့် အတွေးများ ပေးလိမ့်မည်။ အပြန်အလှန်အနေဖြင့် ယင်းက ဘုရားသခင်၌ သင်၏ ယုံကြည်ခြင်းကို အနည်းငယ်မျှ အားကောင်းစေလိမ်မ့ည်ဖြစ်ပြီး သမ္မာတရားအပေါ် သင်၏ သဘောထားနှင့် သင်၏ ကိုယ်ပိုင် အသက်လမ်းကြောင်းတို့ကို အနည်းငယ်မျှ ပြောင်းလဲစေလိမ့်မည်။ ထိုအရာများအားလုံးသည် အနည်းငယ်သော တဒင်္ဂမျှ ပြောင်းလဲမှုများ ဖြစ်သော်လည်း ဤတဒင်္ဂပြောင်းလဲမှုများက ဘဝအပေါ် သင်၏ သဘောထားအမြင်တွင်၊ သင်၏ အတွေးများနှင့် အမြင်များတွင်၊ အမှုအရာများနှင့် ဘုရားသခင်အပေါ် သင်၏ သဘောထားတွင် ကြီးမားသည့် အပြောင်းအလဲ ဖြစ်စေလိမ့်မည်။ ဤသည်မှာ သမ္မာတရားဖြစ်သည့် ဘုရားနှုတ်ကပတ်တော်၏ အစွမ်းတန်ခိုး ဖြစ်သည်။

ကောက်နုတ်ချက် (၈၉)

လူတို့သည် မည်သို့ပင် မနာခံတတ်သည်ဖြစ်စေ၊ ၎င်းတို့ စိတ်သဘောထားများသည် မည်သို့ပင် အလွန်အမင်း ဖောက်ပြန်ပျက်စီးသည်ဖြစ်စေ၊ လူတို့ကို ဘုရားသခင်၏ ကယ်တင်ခြင်း ကာလတစ်လျှောက်လုံးတွင် ဘုရားသခင်သည် လူများအပေါ် မည်သည့် အခြေခံစည်းမျဉ်း ချမှတ်ပေးသနည်း။ တစ်နည်းပြောရလျှင် ဘုရားသခင်သည် လူများကို မည်သည့် အခြေအနေများအရ စွန့်ပစ်ပြီး ဖယ်ရှားရှင်းလင်းသနည်း။ မိမိကို ဘုရားသခင်က ထိန်းသိမ်းထားစေရန်၊ မဖယ်ရှားမရှင်းလင်းစေရန်အတွက် မိမိအနေဖြင့် ပြည့်မီရမည့် အနိမ့်ဆုံး စံနှုန်းက အဘယ်နည်း။ ဤသည်မှာ ဘုရားသခင် ရွေးချယ်ထားသော လူများအားလုံး ရှင်းရှင်းလင်းလင်း နားလည်ရမည့်အရာတစ်ခု ဖြစ်၏။ ပထမဆုံးဦးစွာ ဘုရားသခင်ကို မငြင်းပယ်ခြင်း ဖြစ်သည်။ ဤသည်မှာ အခြေခံအကျဆုံး လိုအပ်ချက်ပင်ဖြစ်သည်။ ဘုရားသခင်ကို မငြင်းပယ်ရဟူသော အဓိပ္ပာယ်ထဲတွင် လက်တွေ့ကျသော အကြောင်းအရာ ပါရှိနေသည်။ ယင်းမှာ ကောင်းကင်ထက်၌ အဘိုးအိုကြီးတစ်ယောက် ရှိနေ၏၊ သို့မဟုတ် ဘုရားသခင်သည် လူ့ဇာတိ ခံယူထားပြီ၊ သို့မဟုတ် ဘုရားသခင်၏ နာမတော်သည် အနန္တတန်ခိုးရှင်ဘုရားသခင် ဖြစ်သည်ဟု အသိအမှတ်ပြုရုံသာ မဟုတ်ပေ။ ဤအရာက မလုံလောက်သေးပေ။ ဤအရာသည် ဘုရားသခင်ကို ယုံကြည်ခြင်းအတွက် စံနှုန်း မပြည့်မီသေးပါ။ အနည်းဆုံးအနေဖြင့် လူ့ဇာတိခံ ဘုရားသခင်သည် လက်တွေ့ကျသော ဘုရားသခင် ဖြစ်သည်ဟု သင်အသိအမှတ်ပြုရမည်။ သံသယ မရှိရ၊ သို့မဟုတ် မဝေဖန်ရ။ သင်သည် အယူအဆများ ရှိနေလျှင်ပင် နာခံနိုင်ရမည်။ ဤသည်မှာ ဘုရားသခင်ကို ယုံကြည်ခြင်းအတွက် စံနှုန်းဖြစ်၏။ ဤစံနှုန်းကို ပြည့်မီမှသာ သူ့ကို ယုံကြည်သော လူတစ်ယောက်အဖြစ် ဘုရားသခင်က သင့်ကို အသိအမှတ် ပြုလိမ့်မည်။ ဘုရားသခင်ထံ၌ လူတို့အတွက် အခြေခံစည်းမျဉ်း အနည်းဆုံး သုံးခုရှိ၏။ ပထမဆုံးမှာ လူတို့က သူ့အား အသိအမှတ် ပြုရမည်၊ သူ့ကို ယုံကြည်ရမည်၊ သူ့နောက်သို့ လိုက်လျှောက်ရမည်။ ၎င်းတို့သည် ဘုရားသခင်ကို အစစ်အမှန် ယုံကြည်သူများ ဖြစ်ရမည်။ မိမိတာဝန်များကို အစွမ်းအစ ရှိသမျှ လုပ်ဆောင်ရမည့်အပြင် မကောင်းမှု မလုပ်ရ၊ သို့မဟုတ် ဆူပူနှောင့်ယှက်မှုများလည်း မလုပ်ရပေ။ ဤသည်မှာ ပထမ အခြေခံစည်းမျဉ်း ဖြစ်သည်။ ဒုတိယမှာ ဘုရားသခင်နောက် လိုက်လျှောက်သော အချိန်ကာလ တစ်လျှောက်လုံးတွင် ၎င်းတို့သည် အနည်းဆုံးအနေဖြင့် မိမိတာဝန်များကို မစွန့်ပစ်ရ။ မိမိတို့၏တာဝန်များကို ထမ်းဆောင်ချိန်တွင် ကျိုးနွံ နာခံရမည်၊ တာဝန်များတွင် ပုံမှန်အကျိုးရလဒ်များ ရရှိရမည်။ အနည်းဆုံးအနေဖြင့် လက်ခံနိုင်လောက်သော အဆင့်တစ်ခုအထိ အလုပ်လုပ်ပေးရမည်။ ဤသည်မှာ ဒုတိယ အခြေခံစည်းမျဉ်း ဖြစ်၏။ တတိယမှာ ၎င်းတို့၏လူ့သဘာဝသည် စံချိန်စံနှုန်း ပြည့်မီရမည်။ ၎င်းတို့သည် လူကောင်းများအဖြစ် သတ်မှတ်ခြင်း ခံကြရမည်၊ သို့မဟုတ် အနည်းဆုံးအနေဖြင့် အသိစိတ် အသိတရား ရှိသောလူများ ဖြစ်ရမည်။ ၎င်းတို့သည် ဘုရားသခင် ရွေးချယ်ထားသောသူအများစုနှင့် ပင်ကိုအားဖြင့် အဆင်ပြေပြေ နေနိုင်သူများ ဖြစ်သင့်သည်။ အကျင့်ပျက်သူတော့ မဖြစ်သင့်ပေ။ ဤသို့သော လူတို့သည် ယုတ်စွအဆုံး ဆိုးသွမ်း၊ ဆိုးယုတ်သူများ မဖြစ်ကြပေ။ ဤသည်မှာ တတိယ အခြေခံစည်းမျဉ်း ဖြစ်၏။ လူတစ်ယောက်သည် သမ္မာတရားကို လက်မခံနိုင်သည့်အပြင် မည်သည့် အကြောင်းကြောင့်ဖြစ်စေ တာဝန်တစ်ခုကို ထမ်းဆောင်ဖို့ ငြင်းဆန်လျှင် ထိုလူသည် ဘုရားသခင်ကို အမှန်တကယ် ယုံကြည်သူတစ်ယောက် မဟုတ်ချေ။ မည်သည့်နည်းနှင့်မျှ ၎င်း၏ လူ့သဘာဝသည် စံချိန်စံနှုန်း မမီပေ။ ဤသည်မှာ ၎င်းတို့သည် အခြေခံစည်းမျဉ်းအောက် ကျဆင်းသွားသည့်အပြင် ဖယ်ရှားရှင်းလင်းခံရမည်ဟူသော အဓိပ္ပာယ်ဖြစ်၏။ သမ္မာတရားဟူ၍ တစ်စက်မှကို လက်မခံနိုင်သလို၊ အသင်းတော်၌လည်း အနှောင့်အယှက်များ၊ ဆူပူမှုများ လုပ်ကာ အပြုသဘောဆောင်သော နေရာမှ မပါဝင်သည့်၊ မကောင်းသော လူ့သဘာဝရှိသည့် ထိုလူများအားလုံးကို ဆိုးယုတ်သူများအဖြစ် အမျိုးအစား ခွဲခြားနိုင်ပေသည်။ အခြားသောလူအများစုနှင့် အဆင်ပြေပြေ မနေနိုင်သော လူတစ်ယောက်သည် အကျင့်ပျက်သူတစ်ယောက် ဖြစ်၏၊ ဆိုးယုတ်သူတစ်ယောက် ဖြစ်၏။ ထိုသို့သော လူတစ်ယောက်သည် အခြေခံစည်းမျဉ်းအောက် ကျဆင်းနေသည့်အပြင် ဖယ်ရှားရှင်းလင်းခံရသင့်သူတစ်ဦး ပို၍ပင် ဖြစ်လေသည်။ ထိုသို့ ဆိုးယုတ်သူများနှင့် အန္တိခရစ်များသည် တာဝန်တို့ကို လုပ်ဆောင်ချင် လုပ်ဆောင်လိမ့်မည်။ သို့သော် ၎င်းတို့သည် အနှောင့်အယှက်များ၊ ဆူပူမှုများ၊ ဖျက်ဆီးမှုများကိုသာ ဖြစ်စေသည်၊ မကောင်းမှုကိုသာ လုပ်ကြ၏။ ဘုရားသခင်သည် ဤသို့သော လူများကို အလိုရှိနိုင်ပါမည်လော။ ၎င်းတို့သည် မိမိတို့တာဝန်များကို လုပ်ဆောင်နေခြင်း ဟုတ်ပါသလော။ (မဟုတ်ပါ။) ဘုရားသခင်၏ အမြင်တွင် ၎င်းတို့၏ လုပ်ရပ်များသည် အခြေခံစည်းမျဉ်းကို ချိုးဖောက်ကြလေပြီ။ ၎င်းတို့သည် မိမိတို့တာဝန်များကို ထမ်းဆောင်နိုင်စွမ်း မရှိကြ၊ ထို့အပြင် ၎င်းတို့ကြောင့်ဖြစ်သော ထိခိုက်နစ်နာမှုမှာ ၎င်းတို့ ထမ်းဆောင်သည်ဆိုသော တာဝန်များထက် ပိုပြီး ဝန်ပိုသည်။ ထို့ကြောင့် ၎င်းတို့ကို အသင်းတော်မှ ဖယ်ရှားပစ်ရမည်။ ဤသည်မှာ ဘုရားအိမ်တော်တွင် လူများကို ကိုင်တွယ်ဖြေရှင်းသော စည်းမျဉ်းပင် မဟုတ်လော။ လူတစ်ဦး တစ်ယောက်သည် အခြေအနေဆိုးတစ်ခု၌ ခေတ္တခဏ ရောက်နေသောကြောင့်၊ အပျက်သဘော ဆောင်နေသောကြောင့်၊ ပျော့ညံ့နေသောကြောင့် ရှင်းလင်းခံရခြင်းမျိုး ရှိခဲ့ဖူးသလော။ လူတစ်ဦးတစ်ယောက်သည် တစ်ခါတစ်ရံ၌ အနည်းငယ် ဝတ်ကျေတမ်းကျေပြုလုပ်ပြီး မိမိတာဝန်ကို ကောင်းစွာ မထမ်းဆောင်သောကြောင့် တာဝန်ထမ်းဆောင်ခြင်းမှ ရပ်ဆိုင်းခြင်း ခံခဲ့ရဖူးသလော။ လူတစ်ဦးတစ်ယောက်သည် မိမိတာဝန်တွင် ညံ့ဖျင်းသောရလဒ်များ ရရှိသောကြောင့်၊ သို့မဟုတ် မကောင်းသော အတွေးအချို့၊ စိတ်ကူးအချို့ကို ထုတ်ဖော်မိသောကြောင့် ရှင်းလင်းခံရခြင်းမျိုး ရှိခဲ့ဖူးသလော။ လူတစ်ဦးတစ်ယောက်သည် ဝိညာဉ်ရင့်သန်မှု နည်းပါးသောကြောင့်၊ ၎င်းထံတွင် ဘုရားသခင်နှင့်ပတ်သက်၍ အယူအဆများ၊ သံသယများ ပေါ်ပေါက်သောကြောင့် ရှင်းလင်းခံရခြင်းမျိုး ရှိခဲ့ဖူးသလော။ (မရှိခဲ့ဖူးပါ။) ထိုသို့ဆိုလျှင် လူများကို ရှင်းလင်းခြင်းအတွက် ဘုရားအိမ်တော်၏ စည်းမျဉ်းဟူသည် အဘယ်နည်း။ မည်သည့်လူများသည် ရှင်းလင်းခံရ၍ ၎င်းတို့၏တာဝန်များ ထမ်းဆောင်ခြင်းကို ရပ်ဆိုင်းခံရသနည်း။ (အလုပ်လုပ်ပေးရာတွင် အကောင်းထက် အဆိုးကိုသာ ဖြစ်စေသူများ၊ အနှောင့်အယှက်များနှင့် ဆူပူမှုများကို အမြဲမပြတ် ပြုလုပ်သူများ ဖြစ်ပါသည်။) ဤသို့သော လူအမျိုးအစားသည် တာဝန်တစ်ခုကို မထမ်းဆောင်ထိုက်ပေ။ ဤသည်မှာ လူတစ်ဦးတစ်ယောက်က ၎င်းတို့အပေါ် ဆန့်ကျင်သော အစွဲရှိသောကြောင့်၊ သို့မဟုတ် ပုဂ္ဂိုလ်ရေး အာဃာတကြောင့် ၎င်းတို့ကို ကန့်သတ် ရှင်းလင်းခြင်းဖြစ်သည်ဟူသော သဘောမဟုတ်။ ထိုသူသည် မိမိတာဝန်တွင် မည်သည့် အကျိုးရလဒ်မျှ မရ၊ နှောင့်ယှက်မှုများ၊ ဆူပူမှုများကိုသာ ဖြစ်စေသည်ဟူသော အဓိပ္ပာယ်သာဖြစ်သည်။ ၎င်းတို့သည် တာဝန်တစ်ခုကို ထမ်းဆောင်ရန် အမှန်တကယ် မထိုက်တန်သောကြောင့်သာ ရှင်းလင်းခံရခြင်း ဖြစ်သည်။ ဤအရာသည် သမ္မာတရား စည်းမျဉ်းများနှင့် လုံးလုံး ကိုက်ညီ၏။ လူအများကို ဘုရားသခင်၏ အိမ်တော်က ကိုင်တွယ်ဆက်ဆံသော စည်းမျဉ်းများမှာ မျှတသည်ချည်းသာ ဖြစ်၏။ ဘုရားအိမ်တော်သည် လူတို့ အမှားလုပ်မိသည်ကို အမိဖမ်းရန်လည်းကောင်း၊ တစ်ဆိတ်ကို တစ်အိတ် လုပ်ရန်လည်းကောင်း၊ ဘာမဟုတ်သည်တို့ကို ကြီးကြီးမားမား ဇာချဲ့ရန်လည်းကောင်း ကြိုးပမ်းခြင်း မရှိ။ ဘုရားအိမ်တော်အား သမ္မာတရားက အုပ်စိုးသည်ကို သင်တို့ ယုံကြည်ကြရမည်။ ရှင်းလင်းခြင်း ခံထားရသည့် အချို့သောလူတို့သည် ၎င်းတို့အနေဖြင့် သမ္မာတရားကို လက်ခံပြီး ဘုရားသခင်ထံ အစစ်အမှန် နောင်တရနိုင်လျှင် ကယ်တင်ခြင်းအတွက် မျှော်လင့်ချက် ရှိကောင်း ရှိနိုင်သေးသည်။ သို့သော် သမ္မာတရားကို အနည်းငယ်မျှပင် လက်မခံနိုင်ကြသော၊ အသိစိတ်နှင့် ဆင်ခြင်တုံတရား ကင်းမဲ့ကြသော၊ ထိုမယုံကြည်သူများနှင့် ဆိုးယုတ်သူများမှာမူ ထုတ်ဖော်ခံရပြီးနောက်တွင် ထာဝရ ဖယ်ရှားရှင်းလင်းခြင်း ခံရလိမ့်မည်။ ဤသည်မှာ ဘုရားသခင်၏ ဖြောင့်မတ်ခြင်း ဖြစ်၏။

ကောက်နုတ်ချက် (၉၀)

အဘယ်ကြောင့် ဘုရားသခင်သည် သူ့အား လူသားတို့ သိကျွမ်းသည်ကို လိုအပ်သနည်း။ အဘယ်ကြောင့် လူသားတို့ သူတို့ကိုယ် သူတို့ သိကျွမ်းခြင်းကို ဘုရားသခင်က လိုအပ်သနည်း။ မိမိကိုယ်မိမိ သိကျွမ်းခြင်း၏ ရည်ရွယ်ချက်မှာ အဘယ်နည်း။ လိုလားအပ်သော ရလဒ်မှာ အဘယ်နည်း။ ထို့အပြင် ဘုရားသခင်ကို သိကျွမ်းခြင်း၏ ရည်ရွယ်ချက်သည် အဘယ်နည်း။ ဘုရားသခင်ကို သိကျွမ်းခြင်းအားဖြင့် လူတို့သည် မည်သည့် အကျိုးသက်ရောက်မှုကို စွမ်းဆောင်ရရှိရမည်နည်း။ ဤမေးခွန်းများကို သင်တို့ တွေးတောစဉ်းစားခဲ့ဖူးသလော။ ဘုရားသခင်သည် လူတို့ မိမိကိုယ်ကို သိရှိနိုင်စေရန် နည်းလမ်းမျိုးစုံ အသုံးပြု၏။ ဘုရားသခင်သည် လူတို့၏ ဖောက်ပြန်ပျက်စီးမှုကို ထုတ်ဖော်ရန်အတွက်လည်းကောင်း၊ အတွေ့အကြုံများမှတစ်ဆင့် လူတို့သည် မိမိကိုယ်ကို တစ်ဆင့်ပြီး တစ်ဆင့် သိလာနိုင်စေရန် အတွက်လည်းကောင်း အမျိုးစုံသော ပတ်ဝန်းကျင် အနေအထားတို့ကို လူတို့အတွက် ပြင်ဆင်ထားလေသည်။ ဘုရားနှုတ်ကပတ်တော်၏ ဖော်ထုတ်ခြင်းဖြစ်စေ၊ သူ၏ တရားစီရင်မှုနှင့် ပြစ်တင်ဆုံးမခြင်း ဖြစ်စေ ဤအလုပ်လုပ်ဆောင်ရာတွင် ဘုရားသခင်၏ အန္တိမ ရည်ရွယ်ချက်ကို သင်တို့ နားလည်သလော။ ဘုရားသခင်၏ အလုပ်ကို ဤနည်းအားဖြင့် လုပ်ဆောင်ရခြင်းအတွက် သူ၏ အန္တိမ ရည်ရွယ်ချက်သည် သူ၏ လုပ်ဆောင်မှုကို တွေ့ကြုံသူတိုင်း လူသား၏ ဖြစ်ခြင်းကို သိရှိနိုင်စေရန် ဖြစ်သည်။ ထို့အပြင် ဤ“လူသား၏ ဖြစ်ခြင်းကို သိရှိခြင်း” သည် အဘယ်အရာ ပါဝင်သနည်း။ ယင်းသည် လူသားတစ်ယောက်က သူ၏ ပင်ကိုလက္ခဏာ၊ သူ၏ အဆင့်အတန်း၊ သူ၏ တာဝန်နှင့် သူ၏ ဝတ္တရားတို့ကို သိရှိစေခြင်း ပါဝင်သည်။ ယင်းသည် သင်တို့ကို လူသားဖြစ်ခြင်းဟူသည်မှာ အဘယ်ဖြစ်သည်ကို သိရှိစေခြင်းကိုလည်းကောင်း၊ သင်တို့ကို မိမိကိုယ်ကို မည်သူမည်ဝါ ဖြစ်ကြောင်း နားလည်စေခြင်းကိုလည်းကောင်း ဆိုလိုသည်။ ယင်းသည်ပင်လျှင် လူသားတို့ မိမိကိုယ်ကို သိစေရာတွင် ဘုရားသခင်၏ အန္တိမ ရည်ရွယ်ချက်ဖြစ်သည်။ သို့ဆိုလျှင် ဘုရားသခင်သည် အဘယ်ကြောင့် လူသားတို့အား သူ့ကို သိစေသနည်း။ ယင်းသည် သူက လူသားတို့အပေါ် ပေးသော အထူးကျေးဇူးတော်ပင် ဖြစ်သည်။ အဘယ်ကြောင့်ဆိုသော် ဘုရားသခင်ကို သိကျွမ်းခြင်းအားဖြင့် လူသားတို့သည် များစွာသော သမ္မာတရားတို့ကို နားလည်နိုင်သည်၊ နက်နဲမှုများစွာကို ရိပ်စားမိနိုင်ပေသည်။ ဘုရားသခင်ကို သိကျွမ်းခြင်းအားဖြင့် လူသားတို့သည် များစွာရရှိသည်။ လူသားတို့သည် ဘုရားသခင်ကို သိကျွမ်းသည့်အခါတွင် အဓိပ္ပာယ်အရှိဆုံး နည်းလမ်းဖြင့် မည်သို့နေထိုင်ရမည်ကို လေ့လာသင်ယူကြသည်။ ထို့ကြောင့် လူသားတို့ကို ဘုရားသခင်နှင့်ပတ်သက်သည့် သိကျွမ်းမှုကို လိုက်စားစေခြင်းသည် သူ၏ အကြီးမားဆုံးသော ချစ်ခြင်းမေတ္တာ၊ သူ၏ အကြီးမားဆုံးသော ကောင်းချီးမင်္ဂလာပင်ဖြစ်သည်။ ထို့အပြင် ဘုရားသခင်သည် လူသားတို့ သူ့ကို သိကျွမ်းနိုင်စေရန် နည်းလမ်းများစွာ အသုံးချသည်။ အထင်ရှားဆုံးမှာကား သူ့နှုတ်ကပတ်တော်များ၏ တရားစီရင်မှု၊ ပြစ်တင်ဆုံးမမှု၊ လမ်းပြမှုနှင့် ပံ့ပိုးမှုတို့ပင် ဖြစ်သည်။ ထို့အပြင် သူသည် တရားစီရင်မှုနှင့် ပြစ်တင်ဆုံးမမှုများမှတစ်ဆင့် သူ၏ စိတ်သဘောထားကို လူများအား သိစေသည်မှာလည်း မှန်ပေသည်။ ယင်းသည် ဘုရားသခင်ကို သိရှိနိုင်ရန်အတွက် ဖြတ်လမ်းနည်းတစ်ခုပင် ဖြစ်သည်။ ဘုရားသခင်၏ စိတ်သဘောထားကို တွေ့မြင်ခြင်းနှင့် သိရှိခြင်းမှ လူတို့ ရရှိသည့် အန္တိမရလဒ်မှာ အဘယ်နည်း။ ယင်းသည်ကား လူတို့ကို ဘုရားသခင်က မည်သူဖြစ်သည်၊ သူ၏အနှစ်သာရကား အဘယ်အရာ ဖြစ်သည်၊ သူ၏ ပင်ကိုလက္ခဏာနှင့် အဆင့်အတန်းမှာ မည်သည့်အရာဖြစ်သည်၊ အရာအားလုံးနှင့် ဖြစ်ခြင်းမှာ အဘယ်ဖြစ်သည်၊ သူ၏ စိတ်သဘောထားမှာကား မည်သည့်အရာဖြစ်သည်တို့ကို သိရှိစေခြင်းပင်ဖြစ်သည်။ ယင်းသည် လူသားတိုင်းသည် ဖန်ဆင်းခံများ ဖြစ်ကြသည်ကိုလည်းကောင်း၊ ဘုရားသခင်သည်သာ ဖန်ဆင်းရှင် ဖြစ်သည်ကိုလည်းကောင်း၊ ဖန်ဆင်းခံများသည် ဖန်ဆင်းရှင်ကို အဘယ်သို့ ကျိုးနွံနာခံသင့်သည်ကိုလည်းကောင်း လူသားတိုင်း ရှင်းလင်းစွာ သိမြင်စေခြင်းပင်ဖြစ်သည်။ ယင်းတို့ အားလုံးကို သိရှိခြင်းအားဖြင့် ဘဝရှိ လူသား၏ လမ်းကြောင်းသည် ရှင်းလင်း သွားပေမည်။ လူသားတို့သည် မိမိကိုယ်ကို အမှန်တကယ် သိရှိသည့်အခါတွင် သူတို့၏ အလွန်အကျွံ လိုအင်ဆန္ဒများနှင့် အမျိုးစုံသော အဓမ္မ ရည်ရွယ်ချက်တို့ကို ၎င်းတို့ တဖြည်းဖြည်းချင်း လက်လွှတ်နိုင်မည် မဟုတ်လော။ (ဟုတ်ပါသည်။) သို့ဆိုလျှင် အလုံးစုံ လက်လွှတ်နိုင်သည့် အခြေအနေသို့ ရောက်ရှိနိုင်မည်လော။ ယင်းသည်ကား တစ်ယောက်ချင်းအပေါ် မူတည်ပေသည်။ လူတစ်ယောက်သည် ဘုရားသခင်၏ အလုပ်မှတစ်ဆင့် သူ့ကို သိကျွမ်းခြင်းအား ရရှိကာ သူ၏ အနှစ်သာရ၊ ပင်ကိုလက္ခဏာနှင့် အဆင့်အတန်းတို့နှင့်သက်ဆိုင်သော တိကျမှန်ကန်သည့် သိမြင်မှုနှင့် အနက်အဓိပ္ပာယ်ကို ရရှိသည့်အခါမှသာ မိမိ၏ အလွန်အကျွံ လိုအင်ဆန္ဒနှင့် ဘုရားသခင်အပေါ် မျိုးစုံသော တောင်းဆိုမှုတို့ကို အမှန်တကယ် လက်လွှတ်နိုင်ပေမည်။ ဤကဲ့သို့သော လူစားမျိုးမှသာ ရှင်ပေတရုကဲ့သို့ပင် ဘုရားသခင်ကို ချစ်ရန် သူ၏ စိတ်ရင်းအတိုင်းဖြစ်သော အလိုနှင့် ဆန္ဒတို့ကို လှိုက်လှိုက်လှဲလှဲ ဖော်ပြနိုင်ကာ ဘုရားသခင်အပေါ် ချစ်မြတ်နိုးမှုကို လက်တွေ့လုပ်ဆောင်နိုင်ပေမည်။ ထို့ကြောင့် ဘုရားသခင်ကို သိကျွမ်းခြင်းကိုရော မိမိကိုယ်ကို သိကျွမ်းခြင်းကိုပါ ပစ်ပယ်ထား၍ မရနိုင်ပေ။ သင်သည် ဘုရားသခင်ကို ချစ်မြတ်နိုးလိုသည်ဟု ဆို၏။ သို့သော် သင်သည် ဘုရားသခင်ကို နားမလည်ပါက သူ့ကို မည်သို့ ချစ်မြတ်နိုးရမည်ကို သိနိုင်သလော။ သူ၏ မည်သည့် အပိုင်းက ချစ်မြတ်နိုးဖွယ်ရာ ဖြစ်သနည်း။ သူ၏ ချစ်မြတ်နိုးဖွယ် အကောင်းဆုံးသော သွင်ပြင်လက္ခဏာများမှာ အဘယ်နည်း။ သင်သည် ဤအရာကို မသိပါက သူ့ကို ချစ်မြတ်နိုးနိုင်မည် မဟုတ်ပေ။ သင်သည် သူ့ကို ချစ်မြတ်နိုးချင်လျှင်ပင် ချစ်မြတ်နိုးနိုင်စွမ်း ရှိမည် မဟုတ်။ ထို့အပြင် သင်သည် သူ့အပေါ် အယူအဆများနှင့် ပုန်ကန်ခြင်းများ အမှုမဲ့အမှတ်မဲ့ ထွက်ပေါ်လာကာ အပျက်သဘောဆောင်ခြင်းသို့ ဆိုက်ရောက်လာသည်ကိုပင် သင် တွေ့ရှိနိုင်ပေမည်။ ဤကဲ့သို့သော လူစားမျိုးသည် ဘုရားသခင်၏ ထောက်ခံမှုကို ရရှိလိမ့်မည်လော။ ရမည်မဟုတ်ပါ။ တစ်စုံတစ်ယောက်သည် ဘုရားသခင်ကို မသိကျွမ်းလင့်ကစား သူသည် ဘုရားသခင်ကို ချစ်မြတ်နိုးပါသည်ဟု ဆိုသည့်အခါတွင် ဤမည်ကာမတ္တ “ချစ်မြတ်နိုးမှု” သည် လူသားတို့၏ ယုတ္တိနှင့် တွေးခေါ်မြော်မြင်မှုတို့မှ ဖြစ်ပေါ်စေသည့် အနှစ်မဲ့သော သီအိုရီမျှသာ ဖြစ်ပေမည်။ ယင်းသည် ဘုရားသခင်ကို သိကျွမ်းခြင်းမှ ပေါ်ထွက်လာခြင်း မဟုတ်ပေ။ ထို့အပြင် ယင်းသည် ဘုရားသခင်၏ အမြင်တွင် လုံးဝ ခိုင်လုံခြင်း မရှိချေ။ ဤကိစ္စနှစ်ခု အကြောင်းနှင့်ပတ်သက်၍ ငါမည်သည့်အရာပြောသည်ကို သင်တို့ ယခုမြင်ကြသလော။ (မြင်ပါသည်။) သို့ဆိုလျှင် သင်တို့ အခုချက်ချင်းပင် ဤကိစ္စကို ပြောရန် အဘယ်ကြောင့် မတတ်နိုင်ကြသနည်း။ ဤသည်မှာ လက်တွေ့ကျသော အတွေ့အကြုံ၌ သင်တို့၏ မိမိကိုယ်ကို သိကျွမ်းမှုသည် မရေမရာ ဖြစ်သည်ကိုလည်းကောင်း၊ သင်တို့တွင် ဘုရားသခင်ကို သိကျွမ်းမှု အစစ်အမှန် မရှိသည်ကိုလည်းကောင်း သက်သေပြပေသည်။ ဤနေရာတွင် ပြဿနာမှာ အဘယ်အရာဖြစ်သည်ကို သင်တို့ သိကြသလော။ (ကျွန်ုပ်တို့သည် မှန်ကန်သော လက်တွေ့လုပ်ဆောင်မှု လမ်းကြောင်းကို ရှာမတွေ့သေးပါ။ ကျွန်ုပ်တို့သည် ဘုရားသခင်ကို သိကျွမ်းခြင်းနှင့် မိမိတို့ကိုယ်ကို သိကျွမ်းခြင်းဟူသော ရှုထောင့်နှစ်ခုမှ တစ်ပြိုင်တည်း ဝင်ရောက်နိုင်ခြင်း မရှိသေးပါ။ ကျွန်ုပ်တို့သည် ရှုထောင့် တစ်ခုတည်းမှ ဝင်ရောက်ရန်ကိုသာ အာရုံစူးစိုက်နေကြသည်။ ထို့ကြောင့် ကျွန်ုပ်တို့၏ အသက်တာတိုးတက်ကြီးထွားဖို့ အကန့်အသတ်ရှိနေပေသည်။) ယင်းသည် သင်တို့ ယခုရောက်ရှိနေသည့် အခြေအနေဖြစ်သည့်အတွက် သင်တို့၏ ဝိညာဉ်ရင့်သန်မှုသည် အဘယ်သို့ရှိသနည်း။ ယင်းသည် မရင့်ကျက်သည် မဟုတ်ပေလော။ သင်တို့သည် မိမိကိုယ်ကို သိကျွမ်းခြင်းအတွက် ဘုရားသခင်၏ လိုအပ်ချက်နှင့် စံချိန်စံညွှန်းများဖြင့် အလွန်တရာ ဝေးကွာနေသည် မဟုတ်လော။ အနည်းဆုံးအနေဖြင့် သင်တို့၏ တစ်ကိုယ်ရေ ဆန္ဒများနှင့် ရည်ရွယ်ချက်များကို သင်တို့ လက်မလွှတ်နိုင်သေးပေ။ သင်တို့၏ ဘုရားသခင်အပေါ် ကျိုးနွံနာခံမှုသည် သမ္မာတရားနှင့် ကိုက်ညီနိုင်သလော။ သင်တို့၏စိတ်နှလုံးထဲတွင် ဘုရားသခင်သည် အဆင့်အတန်း တစ်ခုခု ရှိမရှိကို သင်တို့ သိနိုင်ပါ၏လော။ ဘုရားသခင်၏ လူ့ဇာတိခံယူခြင်းသည် လူသားပေလော၊ ဘုရားသခင်ပေလောဟု ယခုထက်ထိ မေးခွန်းထုတ်ကြသေးသူများ အများအပြားပင်ရှိနေကြသည်။ ထိုသူတို့သည် လှေနံ နှစ်ခွနင်းနေကြပေသည်။ တစ်ခဏ၌ ကမ္ဘာပေါ်ရှိ ဘုရားသခင်ကို ယုံကြည်ကြကာ နောက်တစ်ခဏတွင် ကောင်းကင်ပေါ်ရှိ မရေရာသော ဘုရားသခင်ကို ယုံကြည်ကြပေသည်။ ထို့အပြင် ထိုသူတို့က “လူ့ဇာတိခံ ဘုရားသခင်နှင့် ကောင်းကင်ပေါ်ရှိ ဘုရားသခင်တို့သည် အဘယ်သို့လျှင် တစ်ပါးတည်းသော ဘုရားသခင်ဖြစ်နိုင်ပေမည်နည်း။ သူက ဘုရားသခင် စင်စစ် ဖြစ်ပါက အဘယ်ကြောင့် သူသည် အံ့ဖွယ်အမှုနှင့် နိမိတ်လက္ခဏာတို့ကို မပြသသနည်း” ဟုပြော၍ ဘုရားသခင်၏ အနှစ်သာရကို မေးခွန်းထုတ်ကြသည့်သူအချို့ပင် ရှိကြသေးသည်။ ဤသည်က သင်တို့တွင် ဝိညာဉ်ရေးရာ နားလည်မှု ပြင်းပြင်းထန်ထန် ချို့ယွင်းနေကြောင်း ပြသပေသည်။ ဤသည်ပင်လျှင် ဘုရားသခင်က များစွာ ပြောနေပါလျက် သင်တို့က နားမလည်နိုင်သေးသော သင်တို့၏ ဝိညာဉ်ရင့်သန်မှုပင် ဖြစ်သည်။ ယခုဆိုလျှင် ဘုရားသခင် လူ့ဇာတိခံယူပြီးဖြစ်ကြောင်းကိုသာ သင်တို့က အသိအမှတ်ပြုကြသည်။ လူ့ဇာတိခံ ဘုရားသခင်က ဖော်ပြသော သမ္မာတရားကိုသာ သင်တို့က အသိအမှတ်ပြုကြသည်။ သို့သော် ဘုရားသခင်၏ အနှစ်သာရ၊ ပင်ကိုလက္ခဏာနှင့် အဆင့်အတန်းတို့နှင့် ပတ်သက်လာပါက သင်တို့တွင် သိကျွမ်းမှု များစွာမရှိသေးပေ။ သင်တို့၏ စိတ်နှလုံးတွင် ဤသိကျွမ်းမှုသည် သုညပမာဏသာ ရှိသည်ဟု သင်တို့ ဆိုနိုင်သည် မဟုတ်ပေလော။ (ဟုတ်ပါသည်။) ထို့အပြင် ဤအရာကို အဖြစ်မှန်ဖြင့် သက်သေပြနိုင်ပေသည်။ ယင်းမှာ ဘုရားသခင်၏ အနှစ်သာရ၊ သို့မဟုတ် ဘုရားသခင်၏ ရည်ရွယ်ချက်များကဲ့သို့သော သမ္မာတရား ရှုထောင့်များအပေါ် ငါမိတ်သဟာယမပြုမီတွင် သင်တို့၏ ဘုရားသခင်အပေါ် သိကျွမ်းမှုသည် လေးနက်သည်ဟု သင်တို့ ထင်ကြသည်။ ဘုရားသခင်အပေါ် သင်တို့၏ ယုံကြည်မှုသည် တည်တည်ကြည်ကြည် မယိမ်းမယိုင်ရှိသည်ဟု သင်တို့ ထင်ကြသည်။ သို့သော် သင်တို့ကို ဘုရားသခင် ကိုယ်တော်တိုင်၊ ဘုရားသခင်၏ စိတ်သဘောထားနှင့် ဘုရားသခင်၏ အနှစ်သာရတို့ကဲ့သို့သော သမ္မာတရားများအကြောင်းကို ငါ မိတ်သဟာယပြုပြီးချိန်တွင် ထိုစကားနှင့် အကြောင်းအရာတို့သည် သင်တို့၏စိတ်နှလုံးထဲတွင် ပြင်းထန်သော တုံ့ပြန်မှုတစ်ခုကို နှိုးဆွလိုက်ပေသည်။ ဤတုံ့ပြန်မှုသည် ပြင်းထန်သည်။ ထို့အပြင် ယင်းသည် သင်တို့အတွက် လက်ခံဖို့ ခက်ခဲစေကာ သင်တို့ စိတ်နှလုံးတွင် စိတ်ကူးခဲ့ပြီးသော ဘုရားနှင့် ကြီးစွာ ကွဲပြားဆန့်ကျင်နေသည်။ ဤသည်မှာ အဖြစ်မှန်တစ်ခုပင် မဟုတ်ပေလော။ (ဟုတ်ပေသည်။) သို့ဆိုလျှင် သင်တို့ ယခင်က မကြားဖူးသော အရာအချို့ကို ငါပြောပါက ငါပြောသည့်အရာကို သင်တို့ နားမလည်‌သည့်အလား ပထမတွင် သင်တို့လက်ခံရန် မဖြစ်နိုင်သည်ကို သင်တို့တွေ့ကြရသည်။ ဤသည်မှာ သင်၏ဝိညာဉ်ရင့်သန်မှုသည် သေးငယ်လွန်းသည်မှာ ဘုရားသခင်၏ နှုတ်ကပတ်တော်များကို သင် နားမလည်နိုင်ကြောင်း၊ သို့မဟုတ် သင်သည် ထိုနှုတ်ကပတ်တော်များနှင့် စံမမီကြောင်းကို သက်သေပြလေသည်။ သင် နားမလည်နိုင်မီ အတွေ့အကြုံ နောက်ထပ် နှစ်အနည်းငယ်လိုအပ်လိမ့်မည်။

ကောက်နုတ်ချက် (၉၁)

ဓမ္မဟောင်းကျမ်းတွင် ယောဘအား ဘုရားသခင်၏ အကဲဖြတ်ချက်ကို မှတ်တမ်းတင်ထားသည်၊ “မြေကြီးပေါ်မှာ သူနှင့်တူသောသူ တစ်ယောက်မျှမရှိ။ ထိုသူသည် စုံလင်ဖြောင့်မတ်ခြင်းရှိ၏။ ဘုရားသခင်ကို ကြောက်ရွံ့သောသူ၊ မကောင်းသောအကျင့်ကို ရှောင်သောသူဖြစ်၏” (ယောဘ ၁:၈) ဟူ၍ဖြစ်သည်။ နောက်ဆုံးသောကာလတွင် ဘုရားသခင်သည် ပေတရုက သူ့ကို အမှန်တကယ်ချစ်ခဲ့သည် ဟူသည့် အချက်ကိုသာမက ယောဘသည် သူ့အား စစ်မှန်သော ယုံကြည်ခြင်း ရှိခဲ့သောလူတစ်ဦး ဖြစ်ခဲ့သည်ဆိုသည့်အချက်ကိုပါ သက်သေခံခဲ့သည်။ ပြီးလျှင် ဘုရားသခင်က သူရွေးချယ်ထားသောလူများသည် နောက်ဆုံးအချိန်အထိ သူ၏နောက်ကို လိုက်မည်ဆိုပါက ၎င်းတို့တွင် အနည်းဆုံးအနေဖြင့် ယောဘ၏ယုံကြည်ခြင်းမျိုးရှိဖို့ တောင်းဆိုသည်။ သင်တို့၏ စိတ်ကူးများထဲတွင်လည်းကောင်း၊ သင်တို့ နားလည်သည့် နည်းပါးသော စာသားများ၏ ဘောင်အတွင်းတွင်လည်းကောင်း ယောဘသည် မည်ကဲ့သို့သောလူစားမျိုး ဖြစ်သနည်း။ သူသည် လူကောင်းတစ်ဦးဖြစ်ခဲ့သလော။ (ဖြစ်ခဲ့ပါသည်။) ဤသည်မှာ အဓိကအားဖြင့် မည်သည့်နည်းလမ်းများဖြင့် ပေါ်လွင်ထင်ရှားခဲ့သနည်း။ ပထမအနေဖြင့် သူသည် ဘုရားသခင်ကို ကြောက်ရွံ့သောလူတစ်ဦးဖြစ်ပြီး မကောင်းမှုကို မည်သည့်အခါမျှ မလုပ်ခဲ့ပေ။ ဤသည်မှာ လူကောင်းတစ်ဦး ဖြစ်ကြောင်း အဓိက သရုပ်သကန်နှင့် အမှတ်အသားဖြစ်သည်။ ထို့အပြင် သူ၏ ကျင့်ကြံပြုမူခြင်းတွင် စည်းမျဉ်းနှင့်ညီသကဲ့သို့ သူ၏သားသမီးများနှင့် မိသားစုကို သူဆက်ဆံပုံသည် စည်းမျဉ်းနှင့်ညီသည်။ သူသည် သူ၏သားသမီးများ၏အမှားများကို ဖုံးကွယ်ဖို့ မကြိုးစားခဲ့သကဲ့သို့ ဘုရားသခင်ထံ ဆုတောင်းခဲ့ပြီး သူ၏သားသမီးများကို အပ်နှံခဲ့သည်၊ ယင်းက သူ၏သားသမီးများနှင့်ပတ်သက်သည့် သူ၏သဘောထားသည် လုံးဝ မှန်ကန်ပြီး ဘုရားသခင်၏ရည်ရွယ်ချက်များနှင့်အညီဖြစ်ကြောင်း လူများကို ပြပေသည်။ သားသမီးအနေဖြင့် ထိုကဲ့သို့သောဖခင်တစ်ဦးကို ရထားခြင်းမှာ မည်သည့်အရာနှင့်တူမည်ဟု သင်တို့ ထင်သနည်း။ ယင်းက သင့်ကို ပျော်ရွှင်စေသလော။ သို့သော် ယောဘ၏မိတ်ဆွေများမှာ မည်သည့်အရာနှင့် တူသနည်း။ စမ်းသပ်မှုများနှင့် အတိဒုက္ခများကို ယောဘ ရင်ဆိုင်ကြုံတွေ့နေခဲ့ရချိန်တွင် သူ၏မိတ်ဆွေများက သူ့ကို မည်သို့ဆက်ဆံခဲ့ကြသနည်း။ ၎င်းတို့အထဲမှ တစ်ယောက်မျှ သူ့ကို နားမလည်နိုင်ခဲ့ကြသည့်အပြင် ၎င်းတို့က “သင်သည် ဘုရားသခင်ကို ပုန်ကန်ပြစ်မှားခဲ့သည်၊ သူက သင့်ကို ကျိန်ဆဲခဲ့ပြီ။ ဘုရားသခင်အပေါ် သင်၏ယုံကြည်ခြင်းက သင့်ကို မည်သည့်အခြေအနေသို့ ရောက်စေခဲ့ပြီ ဖြစ်သည်ကို ကြည့်ပါဦး။ သနားဖွယ်ကောင်းလိုက်လေခြင်း” ဟု သူ့ကို အပြစ်တင်ဝေဖန်ခဲ့ကြသည်။ ယောဘ၏ဇနီးကပင်လျှင် “သင်သည် ဖြောင့်မတ်သောတရားကို စွဲလမ်းသေးသလော။ ဘုရားသခင်ကို စွန့်ပယ်၍ သေလော့” (ယောဘ ၂:၉) ဟု ဆို၏။ ဤအလွန်အမင်း ဆင်းရဲဒုက္ခခံနေရချိန်အတောအတွင်းတွင် ယင်းမှာ ယောဘ၏ မိတ်ဆွေများနှင့် ဇနီးက သူ့ကို ဆက်ဆံပုံဖြစ်သည်၊ ယင်းက သူ့ကို အလွန့်အလွန် ထိခိုက်နစ်နာစေပြီး နာကျင်စေခဲ့သည်။ သို့သော် ယောဘကို နားလည်ခဲ့သောလူ အနည်းအကျဉ်းမျှရှိခဲ့သည်၊ ဤသည်မှာ မှန်ကန်သည်။ ယခု ယောဘ၏ဘဝဇာတ်ကြောင်းကို ငါတို့ ဖတ်ကြသောအခါ အမှန်အားဖြင့် အားအထားရဆုံးနှင့် ယုံကြည်စိတ်အချရဆုံးသော ယောဘကဲ့သို့သော လူများနှင့် ဤသို့သော လူစားမျိုးတို့သည် လူကောင်းစစ်စစ်တစ်ဦးဖြစ်သည်ဟု ငါတို့ ခံစားကြရသည်။ ၎င်းတို့သည် သင့်ကို မည်သည့်အခါမျှ လှည့်ဖြားမည်မဟုတ် သို့မဟုတ် ဒုက္ခပေးမည် မဟုတ်ပေ။ ပြီးလျှင် ၎င်းတို့သည် သင့်ကို ဆက်ဆံသည့်နည်းတွင် စည်းမျဉ်းများကို အစဉ်သဖြင့် လိုက်နာစောင့်ထိန်းကြလိမ့်မည်။ အကယ်၍ သင်သည် မှန်ကန်သည့်လူတစ်ဦးဖြစ်ပါက ဆိုးသည့်ကိစ္စတစ်ခုကို သင်လုပ်ရုံမျှဖြင့်ဖြစ်စေ၊ အခြားလူများက သင်၏အကြောင်း သားပုပ်လေလွင့် ပြောရုံမျှဖြင့်ဖြစ်စေ ၎င်းတို့က သင့်ကို ရှုတ်ချလိမ့်မည်မဟုတ်ပါ၊ သို့မဟုတ် သင်၏အကြောင်း မနှစ်မြို့ဖွယ်ရာများကို ပြောကြလိမ့်မည်မဟုတ်ပေ။ လူများကို မှားယွင်းစွာစွပ်စွဲဖို့ အမှန်တရားနှင့်ဆန့်ကျင်ပြီး ကလိမ်ကကျစ်နည်းလမ်းဖြင့် ၎င်းတို့ စကားပြောလိမ့်မည်မဟုတ်ပေ။ ချစ်ခင်ခြင်းများ သို့မဟုတ် နှစ်သက်မှုများက ၎င်းတို့၏ စကားကို စေစားခြင်းအား ၎င်းတို့ ခွင့်ပြုမည်မဟုတ်။ အချိန်ကြာလာသည်နှင့်အမျှ “ကိုင်း၊ ဤသည်မှာ လူကောင်းတစ်ယောက် ဖြစ်သည်။ ကျွန်ုပ်တို့ အခက်အခဲအနည်းငယ်မျှ ကြုံလာသည့်အချိန်တိုင်း ကျွန်ုပ်တို့၏ တာဝန်များကို ကျွန်ုပ်တို့ ဘေးဖယ်ထားလိုက်ကြသော်လည်း မည်မျှကြီးကျယ်သော စမ်းသပ်မှုများနှင့် အတိဒုက္ခများကို ရင်ဆိုင်ကြုံတွေ့ရပါစေ ၎င်းသည် ဘုရားသခင်၏နာမတော်ကို မည်သည့်အခါမျှ မစွန့်ပယ်ခဲ့ပေ။ ဘုရားသခင်သည် ဤလူစားမျိုးကို နှစ်သက်သည်မှာ အံ့ဩဖွယ်မဟုတ်ပေ။ ကျွန်ုပ်၏ဘေးတွင် ဤကဲ့သို့သော လူတစ်ဦးရှိခဲ့ပါက ကျွန်ုပ်အပေါ် မည်သည့်ဖျားနာခြင်း သို့မဟုတ် အတိဒုက္ခမျိုးတို့ ကျရောက်ပါစေ ၎င်းသည် ယခင်ကကဲ့သို့ ကူညီခြင်း၊ ထောက်ပံ့ကူညီခြင်း၊ စောင့်ရှောက်ခြင်းနှင့် ကျွန်ုပ်ကို သည်းခံခြင်းတို့ကို ဆက်၍ လုပ်ပေးနိုင်လိမ့်မည်။ ဤကဲ့သို့သောလူစားမျိုးသည် အံ့ဩဖွယ်ကောင်းသည်။ တစ်ခါတစ်ရံ ၎င်းက ကျွန်ုပ်ကို စိတ်ကသိကအောက်ဖြစ်စေခဲ့လျှင်ပင် သို့မဟုတ် ကျွန်ုပ်တို့ အမြဲတမ်း မတည့်ခဲ့လျှင်ပင် စာတန်များနှင့် နတ်ဆိုးများထဲမှ တစ်ကောင်နှင့်စာလျှင် ၎င်းကို ကျွန်ုပ်၏ဘေးတွင် ရှိနေစေချင်ပါသည်” ဟူ၍ သင်မြင်လိမ့်မည်။ “သင်က အလွန်တော်သည်။ ကျွန်ုပ်သည် သင့်ကို ချစ်ပြီး သင့်ကို အလွန်ဂရုစိုက်သည်” ဟု စာတန်များနှင့် နတ်ဆိုးများက ထုံးစံအတိုင်း အပေါ်ယံပြောကြလိမ့်မည်။ သို့သော် သင်ဒုက္ခအချို့ ကြုံရသည်နှင့်တစ်ပြိုင်နက် ၎င်းတို့သည် သင့်ကို လျစ်လျူရှုကြလိမ့်မည်။ ထိုအချိန်သည် လူကောင်းတစ်ယောက်ဟူသည်မှာ မည်သည့်အရာ ဖြစ်ကြောင်းနှင့် ယုံကြည်အားထားရသော လူတစ်ယောက်ဟူသည်မှာ မည်သည့်အရာဖြစ်ကြောင်းတို့ကို သင်သဘောပေါက်မည့်အချိန်ဖြစ်သည်။ ယုံကြည်စိတ်ချရသည့်သူများနှင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့်သူများသာလျှင် လူကောင်းအစစ်အမှန်များ ဖြစ်ကြပြီး လူကောင်းများသည် အလွန်အဖိုးတန်သည်။ ယောဘကဲ့သို့သောလူများ တစ်ဒါဇင်ခန့် သင်၏ဘေးတွင် ရှိခဲ့လျှင် အံ့ဩဖွယ်ကောင်းလိမ့်မည်၊ သို့သော် ယခုအခါတွင် သင့်ထံ၌ မည်သူမျှမရှိပါ။ ဤအချိန်တွင် လူကောင်းတစ်ယောက် မည်မျှပင်ရှားပါးသည်ကို သင်ခံစားမိလိမ့်မည်။ လူတိုင်း ဤကဲ့သို့သော လူကောင်းတစ်ယောက်ကို လိုအပ်သည်။ ဖြောင့်မတ်ပြီး စေတနာကောင်းသောလူများ၊ စည်းမျဉ်းနှင့်ညီသော ပုံစံဖြင့် ပြုမူဆောင်ရွက်သည့် ကြင်နာသောစိတ်နှလုံး ရှိသည့်လူများ၊ တရားမျှတစိတ်ရှိသူ၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သူနှင့် ယုံကြည်ဖို့ ထိုက်တန်သူကို လူတိုင်း နှစ်သက်ကြသည်။

သင့်ကို အတိဒုက္ခများနှင့် နာမကျန်းဖြစ်ခြင်းတို့က ဖိစီးနေသောအခါ၊ သင်၏စိတ်နှလုံးက ဒုက္ခအများဆုံး ခံစားရသောအခါ သင်၏ဘေးတွင် မည်သည့်လူစားမျိုးကို သင်လိုအပ်သနည်း။ ချိုသာသောအလိမ်စကားများကို ပြောသည့်တစ်စုံတစ်ဦးကို သင်လိုအပ်သလော။ သင့်ကို ဝေဖန်ကာ ပြစ်တင်ရှုတ်ချပြီး အပြစ်ရှာသည့် တစ်စုံတစ်ယောက်ကို သင်လိုအပ်သလော။ (မလိုအပ်ပါ။) သို့ဆိုလျှင် မည်သို့သောလူမျိုးကို သင်အလိုအပ်ဆုံးနည်း။ သင်၏အခက်အခဲများအတွက် စာနာစိတ်ကို ပြနိုင်ပြီး သင့်ကို နှစ်သိမ့်ပေးနိုင်သောသူ၊ သင်၏စိတ်နှလုံးထဲက နာကျင်မှုအကြောင်း သင်ပြောသည်ကို နားထောင်ပေးနိုင်ပြီး သင်၏အဆိုးမြင်စိတ်၊ အားနည်းချက်နှင့် ဆင်းရဲဒုက္ခခံနေရခြင်းတို့မှ ရုန်းထွက်နိုင်အောင် ကူညီနိုင်သောလူတစ်ဦးကို သင်လိုအပ်သည်။ ဤလူသည် သင့်ကို ကူညီနိုင်သည်၊ ၎င်းတို့သည် သင်နိမ့်ကျသောအခါ သင့်ကို ရယ်မောမည် သို့မဟုတ် ကန်ချမည်မဟုတ်ပါ၊ ပြီးလျှင် သင်၏အခက်အခဲများကို ၎င်းတို့ မျက်ကွယ်ပြုလိမ့်မည်မဟုတ်ပါ။ ဆိုလိုသည်မှာ သင့်ကိုနှစ်သိမ့်မှုပေးဖို့ ၎င်းတို့ကို သင်လိုအပ်ပြီး သင့်တွင် အခက်အခဲများ၊ အားနည်းသည့် အချိန်များနှင့် ပုဂ္ဂိုလ်ရေးပြဿနာများရှိနေပါက ဤအရာများကို ၎င်းတို့နှင့် သင်ဝေမျှနိုင်ပြီး ၎င်းတို့သည် သင်၏နောက်ကွယ်တွင် ယင်းတို့ကို လျှောက်ဖြန့်မည်မဟုတ်၊ သင့်ကို လှောင်ပြောင်မည်မဟုတ်၊ ပြက်ရယ်ပြုမည် မဟုတ်၊ သို့မဟုတ် သင်၏ကိုယ်ရေးကိုယ်တာကိစ္စများကို ရှုပ်ထွေးစေမည် မဟုတ်ပေ။ ၎င်းတို့သည် သင်၏အခက်အခဲများ၊ အားနည်းချက်၊ အဆိုးမြင်စိတ်နှင့် သင့်လူ့သဘာဝ၏ အားနည်းသည့်အပိုင်းများကို မှန်ကန်စွာ ကိုင်တွယ်ဖြေရှင်းနိုင်သည်။ ဤအရာများကို မှန်ကန်စွာ ကိုင်တွယ်ဖြေရှင်းခြင်းသည် စည်းမျဉ်းနှင့်အညီ ဖြစ်ခြင်း မဟုတ်လော။ ဤအရာများသည် လူကောင်းတစ်ဦး၏ သရုပ်သကန်များ မဟုတ်လော။ ဤကဲ့သို့သောလူမျိုးသည် သင့်ကို နားလည်နိုင်သည်၊ သည်းခံနိုင်ပြီး သင့်ကို ဂရုစိုက်ပေးနိုင်သည်။ ၎င်းတို့သည် သင့်ကို ဝိုင်းဝန်းကူညီပေးနိုင်သည်၊ သင့်ကို စားဝတ်နေရေးအတွက် ထောက်ပံ့ပေးနိုင်ပြီး သင်၏နာကျင်မှုနှင့် အားနည်းချက်တို့မှနေ၍ ရုန်းထွက်ဖို့ သင်ကြိုးစားရာတွင် သင့်ကို ကူညီပေးနိုင်သည်။ ၎င်းတို့သည် သင့်ကို ထိုကဲ့သို့ကြီးကျယ်သော အထောက်အပံ့ပေးသည်။ ဤကဲ့သို့သော လူတစ်ယောက်သည် အလွန်အမင်း အဖိုးတန်သည်။ ဤသည်မှာ လူကောင်းတစ်ယောက်ဖြစ်သည်။ သင့်တွင် ပြဿနာတက်နေသည်ကို လူတစ်ဦးက မြင်သောအခါ သူသည် သင့်ကို လျစ်လျူရှုသည်၊ လှောင်ပြောင်သရော်ပြီး ပြက်ရယ်ပင်ပြုသည်ဟု ဆိုကြပါစို့။ သင်က သူ့ကို တစ်စုံတစ်ခုနှင့်ပတ်သက်၍ အတွင်းစကား ပြောလိုသော်ငြားလည်း “ကျွန်ုပ် သူ့ကို ပြောလို့မဖြစ်ပေ။ ပြောလိုက်လျှင် ဂယက်ရိုက်မှုများ ရှိနိုင်သည်။ ကျွန်ုပ်၏ ကိုယ်ရေးကိုယ်တာ ကိစ္စများအကြောင်းကို ကျွန်ုပ်၏နောက်ကွယ်တွင် သူက လျှောက်ပြောနိုင်သည်။ ထိုအခါ လူတိုင်းက ကျွန်ုပ်ကို လှောင်ပြောင်ရယ်မောကြလိမ့်မည်၊ ပြီးလျှင် ကျွန်ုပ်ကို အသရေပျက်အောင် လုပ်ကြံပြောဆိုဖို့ မည်သည့်ဇာတ်လမ်းများကို သူဖန်တီးမည်ကို မည်သူသိနိုင်မည်နည်း” ဟု သင့်ကိုယ်သင် တွေးမိသည်။ ထိုသို့သောလူတစ်ဦးနှင့် သင်စကားပြောရဲသလော။ သူ မည်သည့်အရာကို လုပ်နိုင်စွမ်းရှိသည်ကို အတိအကျ သင်မသိနိုင်ပေ။ သူသည် သင့်ကို မကူညီနိုင်ရုံ သို့မဟုတ် မထောက်ပံ့နိုင်ရုံသာမက သင်၏ကိုယ်ရေးကိုယ်တာ ကိစ္စများကို ရှုပ်ထွေးအောင် လုပ်နိုင်သည့်အပြင် သင့်ကို လိမ်လည်လှည့်ဖြားပြီး ထိခိုက်နစ်နာအောင် လုပ်နိုင်သည်။ သူ့ကို သင် အတွင်းစကားပြောရဲသလော။ ဤအချိန်တွင် လူကောင်းများသည် မည်မျှအရေးကြီးပြီး အဖိုးထိုက်ကာ တန်ဖိုးရှိကြောင်းနှင့် အခြားလူစားတစ်မျိုးမျိုး ဖြစ်ခြင်းထက် လူကောင်းတစ်ယောက် ဖြစ်ခြင်းသည် ပိုတန်ဖိုးရှိကြောင်းကို သင်သဘောပေါက်သည်။ သင်ဆင်းရဲဒုက္ခခံနေရပြီး နာကျင်နေရချိန်တွင် သင်၏အခက်အခဲများနှင့် လိုအပ်ချက်များကို သင်၏မိဘများပင်လျှင် အမှန်တကယ် နားမလည်နိုင်သည်လည်း ဖြစ်နိုင်ကောင်းသည်။ ထို့ပြင် ၎င်းတို့ သင့်ကို နှစ်သိမ့်ပေးနိုင်မည် မဟုတ်ပေ။ အလုပ်ကြိုးစားပြီး အိမ်အပြင်ထွက်၍ အလုပ်လုပ်သော သားသမီးအချို့ရှိကြသည်၊ အထူးသဖြင့် အမျိုးသမီးအချို့သည် ၎င်းတို့၏အလုပ်ရှင်များကို မျက်နှာလိုမျက်နှာရ လုပ်ကြရသည် သို့မဟုတ် ငွေမဖြစ်စလောက်ရဖို့အတွက် ၎င်းတို့၏ ခန္ဓာကိုယ်များကိုပင်လျှင် ရောင်းစားရသည်၊ ထို့အပြင် ၎င်းတို့၏ မိဘများက ၎င်းတို့၏သားသမီးများ အိမ်အပြင်ထွက်၍ အလုပ်လုပ်ရသည်မှာ မည်မျှခက်ခဲပင်ပန်းသည် သို့မဟုတ် ငွေရှာရသည်မှာ ၎င်းတို့အတွက် မည်မျှခဲယဉ်းသည်ဆိုသည့်အကြောင်းကို မည်သည့်အခါမျှ မမေးကြပေ။ ၎င်းတို့၏သားသမီးများက အိမ်သို့ ငွေအများကြီး မပါလာလျှင် မကျေမနပ်ပင် ညည်းညူပြီး အခြားသားသမီးများနှင့် နှိုင်းယှဉ်ကြသည်။ ဤသည်က ၎င်းတို့၏သားသမီးများကို မည်သို့ခံစားရစေသနည်း။ (ဝမ်းနည်းစေသည်၊ စိတ်မချမ်းမြေ့ဖြစ်စေသည်။) ၎င်းတို့ စိတ်ပျက်လက်ပျက် ဖြစ်ကြသည်။ ကမ္ဘာကြီးသည် ထိုမျှမှောင်မိုက်သောနေရာတစ်ခုဖြစ်ပြီး ၎င်းတို့၏ မိဘများကပင်လျှင် ဤပုံစံမျိုးဖြစ်နေကြသည်ဟု ၎င်းတို့ ခံစားကြရပြီး ၎င်းတို့ မည်သို့ဆက်လက် အသက်ရှင်သွားရမည်ကို စဉ်းစားမိကြသည်။ ထိုအကြောင်းကြောင့် သင်သည် လူကောင်းတစ်ယောက်ဖြစ်ရမည်။ လူကောင်းတစ်ယောက်ကို လူတိုင်း လိုအပ်သည်။ ထို့ပြင် လူကောင်းများ မည်သို့ဖြစ်လာသနည်း။ ကောင်းကင်ပေါ်မှ ၎င်းတို့ ပြုတ်ကျလာသလော။ မြေကြီးထဲမှ ၎င်းတို့ ထွက်လာကြသလော။ တိရစ္ဆာန်အချို့မှနေ၍ ၎င်းတို့ ဆင့်ကဲပြောင်းလဲလာကြသလော။ ၎င်းတို့သည် အဆင့်မြင့်ကျောင်းများ၏ ပညာရေးထုတ်ကုန်များလော။ သို့မဟုတ် ခြိုးခြံသောအကျင့်ရှိသော ဘာသာရေးကျင့်သုံးမှု၏ ထုတ်ကုန်များလော။ မဟုတ်ပေ၊ ဤရှင်းပြချက်များထဲက တစ်ခုမှ မမှန်ကန်ပေ။ ယင်းတို့အားလုံးသည် လုံးဝ မဖြစ်နိုင်ပေ။ ဘုရားသခင်နောက်သို့ လိုက်ခြင်း၊ သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်၏ကယ်တင်ခြင်းကို ခံယူခြင်းတို့ဖြင့်သာ လူတစ်ဦးသည် လူကောင်းတစ်ယောက်ဖြစ်လာနိုင်သည်။ လူကောင်းများသည် ဖောက်ပြန်ပျက်စီးသောလူသားများ ရုတ်တရက် အသွင်ပြောင်းသွားရာမှတစ်ဆင့် ထွက်ပေါ်လာခြင်းမဟုတ်ပေ၊ လူများသည် ဘုရားသခင်ကို ယုံကြည်ပြီး သူ၏ကယ်တင်ခြင်းကို လက်ခံရမည်၊ ၎င်းတို့သည် သမ္မာတရားကို လိုက်စားရမည်၊ သန့်ရှင်းသောဝိညာဉ်တော်၏ အလုပ်ကို ရယူရမည်ဖြစ်ပြီး လူကောင်းများဖြစ်လာဖို့အလို့ငှာ စုံလင်စေခြင်းကို ခံရမည်။ လူတိုင်း ၎င်းတို့၏ဘေးတွင် သူငယ်ချင်းတစ်ဦးနှင့် လူယုံတစ်ဦးအဖြစ် လူကောင်းတစ်ယောက်ကို လိုအပ်သည်။ ငါ့ကိုပြောလော့၊ ၎င်းတို့ကို ဘုရားသခင်ကလည်း လိုအပ်သလော။ (လိုအပ်ပါသည်။) ဘုရားသခင်သည် လူကောင်းများကို လိုအပ်ပါသည်၊ ထို့ပြင် လူများကလည်း လူကောင်းများကို လိုအပ်ပါသည်။ ဤကိစ္စကို နားလည်ခြင်းက သင့်အပေါ် မည်သည့်အကျိုးသက်ရောက်မှု ရှိလိမ့်မည်နည်း။ လူကောင်းတစ်ယောက်ဖြစ်လာဖို့ ကြိုးပမ်းရန် သင့်တွင် ဤသန္နိဋ္ဌာန်နှင့် ဤလိုအင်ဆန္ဒ ရှိရမည်။ “လူကောင်းတစ်ယောက်ဖြစ်လာခြင်းက ခက်ခဲပင်ပန်းသော်လည်း လူကောင်းတစ်ယောက်ဖြစ်လာအောင် ကြိုးပမ်းဖို့ ကျွန်ုပ် သန္နိဋ္ဌာန်ရှိရမည်။ လူများသည် လူကောင်းများကို အသည်းအသန် လိုအပ်သည်၊ ထို့ပြင် ကျွန်ုပ်သည်လည်း လူကောင်းများကို လိုအပ်သည်။ ထို့ကြောင့် ဘုရားသခင်က လူကောင်းများကို ပိုရအောင် ကူညီဖို့ ကြိုးစားအားထုတ်ရင်း ကျွန်ုပ်သည် ပထမဆုံး ကိုယ့်ကိုယ်ကိုယ် လူကောင်းတစ်ယောက်ဖြစ်လာအောင်လုပ်ပြီး အခြားလူများကို ကူညီကာ ထောက်ပံ့ပေးမည်” ဟု သင်ဆိုလျှင် ထိုအခါ ဤသည်က မှန်ကန်သည်။ အကယ်၍ လူတိုင်း လူကောင်းတစ်ယောက်ဖြစ်ဖို့ ကြိုးပမ်းလျှင် ထိုအခါ လူသားမျိုးနွယ်အတွက် မျှော်လင့်ချက်ရှိလာလိမ့်မည်။ “လူ့သဘာဝသည် အလွန်ဖောက်ပြန်ပျက်စီးပြီး ဆိုးယုတ်သည်။ ဘုရားသခင်ကို ယုံကြည်သူ အနည်းငယ်မျှက လူကောင်းများဖြစ်ရုံနှင့် အကျိုးမရှိချေ။ ဆိုးယုတ်သောလူများ များပြားလွန်းသောကြောင့် လူကောင်းများသည် ဩဇာပေးခံရဆဲပင် ဖြစ်နေဦးမည်” ဟု သင်ဆိုကောင်းဆိုနိုင်သည်။ ဤသည်မှာ မိုက်မဲသော စကားတစ်ခု ဖြစ်၏။ ကယ်တင်ခြင်းကို ရရှိဖို့ ဘုရားသခင်ကို သင်ယုံကြည်သည်။ သင်သည် ကောင်းပြီး ဖြောင့်မတ်သော လူတစ်ဦးဖြစ်လာပါက ဘုရားသခင်က သင့်ကို ကောင်းချီးပေးလိမ့်မည်။ လူသားများသည် မည်မျှဆိုးယုတ်ပြီး ဖောက်ပြန်ပျက်စီးနေပါစေ၊ ဘုရားသခင်တွင် ၎င်းတို့ကို ကိုင်တွယ်ဖြေရှင်းဖို့ နည်းလမ်းများစွာရှိပါသည်။ လူများသည် ဤအကြောင်းနှင့်ပတ်သက်ပြီး မိမိတို့ကိုယ်ကို စိုးရိမ်ဖို့ မလိုအပ်ပေ။ သမ္မာတရားလိုက်စားခြင်းနှင့် ဘုရားသခင်၏ ကယ်တင်ခြင်းကို ရရှိခြင်းတို့အပေါ်တွင်သာ သင်အာရုံစိုက်ရန်လိုသည်။ ဤသည်မှာ သူ၏ရည်ရွယ်ချက်များနှင့် အညီဖြစ်သည့်အရာ ဖြစ်သည်။ နောဧက လှေကြီးကို တည်ဆောက်သောအခါ နောက်ဆုံးတွင် လူရှစ်ယောက်သာ ကယ်တင်ခြင်းခံခဲ့ရသည်။ ဘုရားနှုတ်ကပတ်တော်များကို မယုံကြည်ခဲ့သောသူများနှင့် မှန်ကန်သောလမ်းကြောင်းကို မလျှောက်ခဲ့သူများအားလုံးသည် ဘုရားသခင်၏ရေလွှမ်းမိုးခြင်းကြောင့် နောက်ဆုံးတွင် ဖျက်ဆီးခြင်းကို ခံခဲ့ကြရသည်။ ဤသည်မှာ အများလက်ခံထားပြီးသော အချက်တစ်ခုဖြစ်သည်။ ဘုရားသခင်၏ အနန္တတန်ခိုးကို အဘယ်ကြောင့် သင်အသိအမှတ်မပြုနိုင်ရသနည်း။ ဘုရားသခင်သည် ဖြောင့်မတ်သောဘုရားသခင်တစ်ပါးဖြစ်သည်ကို သင်အဘယ်ကြောင့် အသိအမှတ်မပြုနိုင်ရသနည်း။ ဘုရားသခင်က သူ၏အမှုတော်ကို အဆုံးသတ်သောအခါ လူမည်မျှများများ ကယ်တင်ခြင်းကို ရရှိပါစေ ဤခေတ်သည် အဆုံးသို့ရောက်ရမည်။ ကြီးစွာသောကပ်ဘေးများ ကျရောက်ရမည်၊ ပြီးလျှင် ဘုရားသခင်သည် ဤပြဿနာများအားလုံးကို ဖြေရှင်းပေးလိမ့်မည်။ သင်သည် သင်၏ကိုယ်ကျိုးအတွက် သမ္မာတရားကို လိုက်စားပြီး ဖြောင့်မတ်သောလူတစ်ဦး ဖြစ်လာသည်၊ ယင်းက သင့်ကို ကောင်းကျိုးပြုသည်၊ ပြီးလျှင် ယင်းက အခြားလူများကို ကောင်းကျိုးပြုသည်။ “လူကောင်းများသည် ၎င်းတို့နှင့် ထိုက်တန်သောအရာကို မရကြ” ဟု လူအချို့က ပြောကြသော်လည်း ဤသည်မှာ မှားသည်။ သမ္မာတရားကို လိုက်စားသောသူများသည် နောက်ဆုံးတွင် ကောင်းကင်နိုင်ငံတော်၌ ၎င်းတို့၏နေရာကို ရကြလိမ့်မည်။ ပြီးလျှင် ကမ္ဘာမြေကြီးပေါ်တွင် ဆိုးယုတ်သူများက မည်မျှကြီးပွားချမ်းသာပါစေ၊ နောက်ဆုံးတွင် ၎င်းတို့အားလုံးကို ဖျက်ဆီးခံရလိမ့်မည်ဖြစ်ပြီး ငရဲသို့ ပစ်ချခြင်းခံကြရလိမ့်မည်။ ထို့ကြောင့် ကောင်းမြတ်သောလူများရော၊ ဆိုးယုတ်သောလူများပါ ၎င်းတို့နှင့်ထိုက်တန်ရာကို ရကြသည် မဟုတ်လော။ သမ္မာကျမ်းစာတွင် မည်သည့်အရာကို ပြောထားသနည်း။ “ငါသည် အကျိုး အဖြစ်ကို ဆောင်ခဲ့သည်ဖြစ်၍၊ လူအသီးသီးတို့အား မိမိတို့အကျင့်အတိုင်း ဆပ်ပေးမည်။” (ဗျာဒိတ်ကျမ်း ၂၂:၁၂)

ယောဘဝတ္ထုထဲတွင် မှတ်တမ်းတင်ထားသော ယောဘလုပ်ခဲ့သော အရာများသည် အကယ်စင်စစ် နေရာအနည်းငယ်သာယူထားသည်။ ၎င်းတို့သည် အလွန်ရိုးရှင်းပြီး များစွာလည်း မရှိပေ။ သို့သော် ယောဘ၏လုပ်ရပ်များအတွင်းတွင် သဲလွန်စများကို သင်ရှာနိုင်အပ်ပြီး လူကောင်းတစ်ယောက်ဖြစ်ဖို့အတွက် ယောဘ၏စည်းမျဉ်းများနှင့် လက်တွေ့လုပ်ဆောင်ခြင်းလမ်းကြောင်းကို ရှာတွေ့နိုင်သည်။ ပထမဆုံးအနေဖြင့် သူ၏သားသမီးများနှင့် သူနှင့်အရင်းနှီးဆုံးသောသူများကို သူ၏ဆက်ဆံပုံနှင့်စပ်လျဉ်း၍ ယောဘ၏စည်းမျဉ်းမှာ အဘယ်နည်း။ ယင်းမှာ သူ၏ချစ်ခင်တွယ်တာမှုများအပေါ် မူမတည်ဘဲ စည်းမျဉ်းများအတိုင်း စောင့်ထိန်းလိုက်နာရန်ဖြစ်သည်။ သူသည် ဖြစ်ပျက်ခဲ့သောအရာများကြောင့် ဘုရားသခင်ကို ပြစ်မှားရန် ရည်ရွယ်ချက် မရှိခဲ့ချေ။ ဤသည်မှာ သူ၏ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်း၏ ပထမစံနှုန်းဖြစ်ခဲ့သည်။ ယင်းမှာ သူ၏မိသားစုဝင် အရင်းအချာများအပေါ် သူ၏ဆက်ဆံပုံနှင့် စတင်ခဲ့သည်။ ဒုတိယအနေဖြင့် သူ၏ပိုင်ဆိုင်မှုများအပေါ် သူ၏ဆက်ဆံပုံဖြစ်သည်။ သူ၏ပိုင်ဆိုင်မှုများသည် လောကီပိုင်ဆိုင်မှုများသာ ဖြစ်သော်လည်း ယင်းတို့သည် ဘုရားသခင်ထံမှ လာကြောင်း၊ ဘုရားသခင်က သူ့ထံ အပ်နှင်းထားသောအရာများ ဖြစ်ကြောင်းနှင့် ယင်းတို့ဖြင့် ဘုရားသခင်က သူ့ကို ကောင်းချီးပေးခဲ့ကြောင်းတို့ကို ယောဘ သိခဲ့သည်။ လူများသည် ဤအရာများကို ဂရုတစိုက်နှင့် ကောင်းစွာ စီမံခန့်ခွဲပြီး စောင့်ရှောက်သင့်သည်။ ယင်းတို့ကို ကောင်းစွာ စောင့်ရှောက်ခြင်းဆိုရာတွင် ယင်းတို့ကို လောဘတကြီး ဖက်တွယ်ထားခြင်း သို့မဟုတ် ၎င်းတို့အပေါ် သာယာကြည်နူးနေခြင်းကို မဆိုလိုပါ၊ ပြီးလျှင် ဤအရာများအတွက် ရှင်သန်နေထိုင်ခြင်းကို မဆိုလိုပေ။ ဆိုလိုသည်မှာ ယင်းတို့အတွက် ဘုရားသခင်ကို ကျေးဇူးတင်ခြင်း၊ ယင်းတို့အတွင်းရှိ ဘုရားလက်တော်၏ စီစဉ်ညွှန်ကြားခြင်းများနှင့် သူ၏အချုပ်အခြာအာဏာတို့ကို မြင်ခြင်းနှင့် ဤအရာများမှတစ်ဆင့် ဘုရားသခင်ကို သိခြင်းဖြစ်သည်။ လူများ ဘုရားသခင်ကို သိသောအခါ ၎င်းတို့သည် ထိုအခါတွင် သူ၏အချုပ်အခြာအာဏာကို ကျိုးနွံနာခံနိုင်ပြီး ဤသည်မှာ လူကောင်းတစ်ယောက် ဖြစ်ခြင်းအတွက် အမှန်တကယ် အရေးအပါဆုံး စံနှုန်းဖြစ်သည်။ အခြားလူများကို ကိုင်တွယ်ဖြေရှင်းသောအခါ သင်သည် စည်းမျဉ်းများအတိုင်း လိုက်နာစောင့်ထိန်းနိုင်သော်လည်း ဘုရားသခင်ကို ကျိုးနွံနာခံနိုင်စွမ်းမရှိပါက သင်သည် လူကောင်းတစ်ယောက် အမှန်တကယ် ဖြစ်ခြင်းဖြစ်သလော။ မဟုတ်ပေ၊ သင်သည် လူကောင်းတစ်ဦးမဖြစ်ပေ။ ထို့အပြင် ဘုရားသခင်၏အချုပ်အခြာအာဏာနှင့် အစီအစဉ်များအပေါ် သူ၏ဆက်ဆံပုံတွင် ဘုရားသခင်၏အချုပ်အခြာအာဏာနှင့် အစီအစဉ်များအားလုံးကို ယောဘသည် ကျိုးနွံနာခံနိုင်ခဲ့သည်။ ဘုရားသခင်၏ အစီအစဉ်များတွင် သူ၏ပိတ်ပင်ခြင်းနှင့် သူ၏စမ်းသပ်ခြင်းများ ပါဝင်သည်။ တစ်ခါတစ်ရံတွင် ဘုရားသခင်သည် ပိတ်ပင်သည်၊ တစ်ခါတစ်ရံတွင် သူစမ်းသပ်သည်။ သူ၏စမ်းသပ်ခြင်းများတွင် မည်သည့်အရာပါဝင်သနည်း။ တစ်ခါတစ်ရံတွင် သူသည် သင့်ကို ဖျားနာအောင် လုပ်ကောင်းလုပ်နိုင်သည်၊ သို့မဟုတ် သင်၏မိသားစုအတွင်း ဘေးဖြစ်စေတတ်သော အခြေအနေအချို့ကို ဖြစ်အောင် လုပ်ကောင်းလုပ်နိုင်သည်၊ သို့မဟုတ် သင်၏တာဝန်ကို ထမ်းဆောင်ခြင်း တစ်လျှောက်တွင် သင့်အား အခက်အခဲအချို့နှင့် ပြုပြင်ခြင်းများကိုလည်းကောင်း၊ သူ၏ ရိုက်နှက်ခံရခြင်း၊ ဆုံးမပဲ့ပြင်ခံရခြင်း၊ တရားစီရင်ခံရခြင်းနှင့် ပြစ်တင်ဆုံးမခံရခြင်းတို့ကိုလည်းကောင်း ကြုံတွေ့ရစေဖို့ သူဖြစ်ကောင်းဖြစ်စေနိုင်သည်။ ဤအရာများသည် ဘုရားသခင်၏ အစီအစဉ်များသာဖြစ်ကြသည်။ ပြီးလျှင် ၎င်းတို့ကို သင်မည်သို့ ချဉ်းကပ်သင့်သနည်း။ သင်သည် ၎င်းတို့ကို ကျိုးနွံနာခံနိုင်ခြင်း မရှိသည့်အပြင် ၎င်းတို့ထံမှ အစဉ်သဖြင့် ထွက်ပြေးချင်နေပါက သင်သည် ဘုရားသခင်၏အမှုတော်ကို တွေ့ကြုံနေခြင်း မဟုတ်ပေ။ ထို့အပြင် လူများသည် ၎င်းတို့၏တာဝန်များကို ကိုင်တွယ်ရာတွင် သစ္စာစောင့်သိရမည်။ ၎င်းတို့၏ သစ္စာစောင့်သိမှုကို ၎င်းတို့ ဖော်ပြရမည်။ ဤနေရာတွင် သစ္စာစောင့်သိမှု ဆိုသည်မှာ အဘယ်နည်း။ ဆိုလိုသည်မှာ ၎င်းတို့တတ်နိုင်စွမ်းရှိသမျှအားလုံးနှင့် ပိုင်ဆိုင်သမျှအားလုံးတို့ကို ဆက်ကပ်ခြင်းဖြစ်သည်။ ထိုသည်မှာ သစ္စာစောင့်သိမှုဖြစ်သည်။ ဤသည်မှာ လူကောင်းတစ်ယောက်ဖြစ်ခြင်းအတွက် စံသတ်မှတ်ချက်ဖြစ်သည်။ အကယ်၍ ယခု သင်တို့အကြားတွင် ယောဘကဲ့သို့သောလူတစ်ဦးသာရှိကာ နောက်ထပ်မလိုအပ်ဘဲ တစ်ယောက်သာ လိုအပ်လျှင် သင်တို့အကြားတွင် ထောက်တိုင်တစ်ခုရှိပေပြီ။ သင့်ထံ တစ်စုံတစ်ခု ဖြစ်လာသောအခါ တစ်ချိန်လုံး သင်၏စံပြပုဂ္ဂိုလ်အနေဖြင့် ၎င်းတို့သည် အသုံးခံလိမ့်မည်။ ၎င်းတို့လုပ်ခဲ့သကဲ့သို့ သင်တို့ လိုက်လုပ်ရုံသာဖြစ်ပြီး အချိန်ကြာလာသည်နှင့်အမျှ သင်တို့သည် ပြောင်းလဲလာလိမ့်မည်။ သင်၏အတွေးများမှစပြီး သင်၏လုပ်ရပ်များအထိ၊ သမ္မာတရားကို ရှာဖွေခြင်းမှစပြီး ၎င်းကို လက်တွေ့လုပ်ဆောင်ခြင်းအထိ သင်သည် ဆက်တိုက် တိုးတက်နေလိမ့်မည်။ အပြုသဘောဆောင်သော ဦးတည်ရာတစ်ခုဆီသို့ ရွေ့လျားရင်း၊ ဘုရားသခင်ကို ယုံကြည်ခြင်း လမ်းကြောင်းမှန်ပေါ်တွင် သင့်ကို စတင်ဖို့ ခွင့်ပြုပေးရင်း သင်၏အနေအထားသည် တောက်လျှောက် တက်လာလိမ့်မည်။ ဤနည်းဖြင့် ဘုရားသခင်၏အမှုတော်ကို နှစ်ပေါင်းအနည်းငယ်ကြာအောင် တွေ့ကြုံခံစားပြီးနောက်တွင် သင်တို့သည်လည်း ယောဘကဲ့သို့ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်နိုင်လိမ့်မည်ဖြစ်ကာ စုံလင်အောင်ပြုခြင်းခံရသောလူတစ်ဦးဖြစ်လာလိမ့်မည်။

ကောက်နုတ်ချက် (၉၂)

သင်တို့သည် ဤနောက်ဆုံးခေတ်ကာလတွင် အသက်ရှင်နေထိုင်နေကြခြင်းဖြစ်သည်။ သင်တို့၏ မိသားစုဘဝ အများစုသည် ယခင်ကထက် ပိုမိုပြည့်စုံ ကြွယ်ဝလာကြပြီး သင်တို့ဘဝများ၏ ကဏ္ဍအသီးသီးတွင် ရုပ်ဝတ္ထုပစ္စည်းများ အလျှံပယ် ရှိနေကြသည်။ သင်တို့တွင် မည်ကဲ့သို့သော ခံစားချက်မျိုး ရှိပါသနည်း။ ဇာတိပကတိတွင် ပျော်ရွှင်ခြင်းခံစားမှု အနည်းငယ်မျှသာရှိသည်။ သို့ရာတွင် ဤအရာနှင့် စိတ်နှလုံးထဲရှိ ပျော်ရွှင်မှုတို့အကြား ကွဲပြားခြားနားချက်မှာ အဘယ်နည်း။ သင်တို့အားလုံးတွင် အတွေ့အကြုံအချို့ ရှိကြကာ အချို့ကိစ္စရပ်များကို ရိပ်စားမိခဲ့ကြပြီးဖြစ်သည်။ ဘုရားသခင်အပေါ် ယုံကြည်ခြင်းနှင့်ပတ်သက်သော သင်တို့၏ လိုက်စားမှုသည် ယခင်ကထက်ပို၍ လက်တွေ့ကျလာကြောင်း၊ ဇာတိပကတိ၏ သာယာမှုများကို လိုက်စားခြင်းမှာ အနှစ်မဲ့ပြီး သမ္မာတရားအားထုတ်ရန် လိုလားနေကြကြောင်း ဟူသည့် အတွေ့အကြုံမျိုး သင်တို့အားလုံးတွင် ရှိကြသလော။ ရုပ်ဝတ္ထုပစ္စည်း အမျိုးမျိုးအပေါ်၌ လူတို့၏ ဇာတိပကတိ အာရုံခံစားမှုများက ၎င်းတို့အား ဝိညာဉ်ဆိုင်ရာ နှစ်သိမ့်မှုကို ဆောင်ကြဉ်းပေးနိုင်သလော။ ဘဝတွင် သာလွန်ကောင်းမွန်သည့် ခံစားချက်နှင့် ရုပ်ဝတ္ထုပစ္စည်းများဖြင့် အလျှံပယ်ဖြစ်နေသည့် ဘဝက လူများအတွက် မည်သည့်အရာများကို ဆောင်ကြဉ်းပေးနိုင်သနည်း။ ယင်းတို့က လူများအား စာရိတ္တပျက်ပြားစေပြီး လူများအား ၎င်းတို့၏ ဦးတည်ချက် ပျောက်ဆုံးသွားအောင် ပြုလုပ်နိုင်သည်။ ဤနည်းအားဖြင့် လူများသည် အသိစိတ်ကို အလွယ်တကူ ဆုံးရှုံးသွားမည်ဖြစ်ပြီး အကောင်းနှင့်အဆိုး သိမြင်နိုင်မှု မရှိတော့ဘဲ ဆင်ခြင်တုံတရားလည်း ကင်းမဲ့သွားကာ ၎င်းတို့၏ လူ့သဘာဝ တဖြည်းဖြည်းနှင့် ပျောက်ဆုံးသွားလိမ့်မည်။ ၎င်းတို့သည် ကိုယ်စိတ်ချမ်းသာခြင်းကို ပို၍ပို၍ မွေ့လျော်လာပြီး စကြာဝဠာအတွင်းရှိ ၎င်းတို့၏ ကိုယ်ပိုင်နေရာကိုပင် မသိနားမလည်မှုများ ပိုမိုတိုးပွားလာမည်ဖြစ်သည်။ မိမိကိုယ်ကို ပြုစုစောင့်ရှောက်နိုင်စွမ်းကို ဆုံးရှုံးသည့်သူအချို့ပင် ရှိလာကြလိမ့်မည်။ ၎င်းတို့သည် မိမိဘာသာ အမှီအခိုကင်းစွာ ရပ်တည်နိုင်စွမ်း လုံးဝမရှိတော့ဘဲ မိမိဝင်ငွေကို မိမိကိုယ်တိုင် မရှာဖွေနိုင်သည့်အပြင် ၎င်းတို့၏ မိဘများအပေါ် မှီခိုနေရလိမ့်မည်။ ၎င်းတို့သည် တစ်နေ့တခြား ပိုမို၍ တင်းတိမ်ရောင့်ရဲနိုင်ခြင်း မရှိသလို အရှက်အကြောက် ကင်းမဲ့ လာကြလိမ့်မည်။ အကျဉ်းချုပ်အားဖြင့် သာလွန်ကောင်းမွန်သည့် ဘဝအခြေအနေမျိုးများနှင့် ရုပ်ဝတ္ထုပိုင်းဆိုင်ရာ ချမ်းသာကြွယ်ဝသော ဘဝက လူများအား အကျင့်စာရိတ္တပျက်စီးခြင်းကိုသာ ဖြစ်စေပြီး ၎င်းတို့အား ပျင်းရိမှုကို ခုံမင်နှစ်သက်သူများ၊ အလုပ်ကို ရွံမုန်းသူများ ဖြစ်လာစေသည့်အပြင် မရောင့်ရဲနိုင်အောင် လောဘကြီးသူများ၊ ရှက်ကြောက်စိတ် ကင်းမဲ့သူများ ဖြစ်လာစေသည်။ ၎င်းတို့က လူများအား မည်သည့်အကျိုးကျေးဇူးကိုမျှ ပြုမည်မဟုတ်။ ဇာတိပကတိနှင့်ပတ်သက်၍ သင် ယင်းကို ပို၍ ကောင်းမွန်စွာ ဂရုစိုက်လေလေ၊ ယင်းမှာ ပို၍ လောဘကြီးလေလေ ဖြစ်လိမ့်မည်။ ဇာတိပကတိသည် ဒုက္ခဆင်းရဲ အနည်းငယ်ကို ကြံ့ကြံ့ခံရန် သင့်လျော်ပြီး ထိုသို့ဖြစ်သည့်အခါ မှန်ကန်သော လမ်းကြောင်းကို လျှောက်လှမ်းရန်နှင့် လူတစ်ဦး၏ လုပ်သင့်လုပ်ထိုက်သော အလုပ်ကို လုပ်ဆောင်ရန် လွယ်ကူသည်။ လူတစ်ဦးသည် ကောင်းမွန်သော မိသားစုပတ်ဝန်းကျင်တွင် ကြီးပြင်းလာပြီး အမြဲတစေ သက်သောင့်သက်သာရှိမှုကို ခံစားကာ ဒုက္ခဆင်းရဲများစွာကို မည်သည့်အခါမျှ မခံစားရပါက ၎င်းသည် ပျော့ညံ့လာပြီး ဒုက္ခဆင်းရဲ အနည်းငယ်ကိုပင် မခံနိုင်ပေ။ ထိုသို့သော လူများအတွက် တစ်စုံတစ်ခုကို ဖြစ်မြောက်အောင်မြင်ရန် ခက်ခဲပြီး ၎င်းသည် အဆုံးတွင် လုံးဝ မည်သည့်အရာမျှ ဖြစ်မြောက်အောင်မြင်ခြင်း မရှိဘဲ အဆုံးသတ်သွားနိုင်ပေသည်။ ထိုသို့သော လူများအတွက် ဘုရားသခင်ကို ယုံကြည်ခြင်း၌ သမ္မာတရားကို ရရှိရန်လည်း ခက်ခဲသည်။ ၎င်းတို့သည် သဘာဝဘေးအန္တရာယ်များ သို့မဟုတ် လူကြောင့်ဖြစ်သော ဘေးအန္တရာယ်များကို ကြုံတွေ့ရပါက ၎င်းတို့သည် မိမိတို့ကိုယ်တိုင်မှလွဲ၍ ကောင်းကင်ဘုံနှင့် လူတိုင်းကို အပြစ်တင်မည်ဖြစ်ပြီး ဘုရားသခင်ကို စောဒကတက်ကာ ကိုယ်တော့်ကို ငြင်းပယ်မည်ဖြစ်၍ အသိတရားမဲ့ပြီး ဆင်ခြင်တုံတရားမဲ့လာကြလိမ့်မည်။ အချိန်ကြာလာသည်နှင့်အမျှ ၎င်းတို့သည် ပို၍ပို၍သာ ယုတ်ညံ့လာကြလိမ့်မည်။ ဤသို့သော ဥပမာများစွာ ရှိသည် မဟုတ်လော။ ဘာသာတရားမရှိသော လောကတွင် မကျော်ကြားလာမီ ဒုက္ခဆင်းရဲကို အတော်အတန် ခံနိုင်ရည်ရှိပြီး မိမိတို့၏ အလုပ်ကို ရည်စူးနှစ်မြှုပ်ထားသော အဆိုတော်များနှင့် ရုပ်ရှင်သရုပ်ဆောင်များစွာ ရှိသည်ကို သင် မြင်နိုင်သည်။ သို့သော် ၎င်းတို့ ကျော်ကြားမှုကို ရရှိပြီး ငွေအမြောက်အမြား စတင် ရှာနိုင်သည်နှင့်တစ်ပြိုင်နက် ၎င်းတို့သည် မှန်ကန်သော လမ်းကြောင်းကို မလျှောက်လှမ်းကြတော့ပေ။ ၎င်းတို့ထဲမှ အချို့သည် မူးယစ်ဆေးဝါးသုံးစွဲကြသည်၊ အချို့သည် မိမိကိုယ်ကို သတ်သေကြသည်၊ ပြီးလျှင် ၎င်းတို့သည် ငယ်ငယ်ရွယ်ရွယ်နှင့် သေဆုံးကြသည်။ ဤအရာကို အဘယ်အရာက ဖြစ်စေသနည်း။ ၎င်းတို့၏ ရုပ်ပိုင်းဆိုင်ရာ သာယာမှုများသည် အလွန်အကျွံဖြစ်ပြီး ၎င်းတို့သည် အလွန် သက်သောင့်သက်သာရှိကာ ပိုကြီးမားသော သာယာမှုကို သို့မဟုတ် ပိုကြီးမားသော စိတ်လှုပ်ရှားမှုကို မည်သို့ ရယူရမည်ကို မသိကြပေ။ ၎င်းတို့ထဲမှ အချို့သည် ပိုမြင့်မားသော စိတ်လှုပ်ရှားမှုနှင့် ပျော်ရွှင်မှုအဆင့်များကို ရှာဖွေရာတွင် မူးယစ်ဆေးဝါးဘက်သို့ လှည့်သွားကြပြီး ယင်းတို့ကို အချိန်ကြာမြင့်စွာ အသုံးပြုပြီးနောက် ၎င်းတို့သည် မဖြတ်နိုင်ကြတော့ပေ။ အချို့သည် မူးယစ်ဆေးဝါး အလွန်အကျွံသုံးစွဲမှုကြောင့် သေဆုံးကြပြီး အချို့မှာမူ ယင်းမှ မိမိတို့ကိုယ်ကို မည်သို့ လွတ်မြောက်အောင် လုပ်ရမည်ကို မသိဘဲ အဆုံးတွင် မိမိကိုယ်ကို သတ်သေလိုက်ကြသည်။ ဤသို့သော ဥပမာများ အလွန်များပြားလှသည်။ သင် မည်မျှ ကောင်းမွန်စွာ စားသည်ဖြစ်စေ၊ မည်မျှ ကောင်းမွန်စွာ ဝတ်ဆင်သည်ဖြစ်စေ၊ သင်၏ အိမ်သည် မည်မျှ ကောင်းမွန်သည်ဖြစ်စေ၊ သင် မည်မျှ အပျော်အပါးလိုက်စားသည်ဖြစ်စေ၊ သို့မဟုတ် သင်၏ ဘဝသည် မည်မျှ သက်သောင့်သက်သာရှိသည်ဖြစ်စေ၊ သင်၏ လိုအင်ဆန္ဒများ မည်မျှ အပြည့်အဝ ဖြည့်ဆည်းခံရသည်ဖြစ်စေ အဆုံးတွင် ယင်းမှာ အနှစ်သာရမဲ့ခြင်းအပေါ် အနှစ်သာရမဲ့ခြင်း ထပ်ဆင့်သည်သာဖြစ်ပြီး ရလဒ်မှာ ပျက်စီးခြင်း ဖြစ်သည်။ ဘာသာတရားမရှိသူများ လိုက်စားသော ထိုပျော်ရွှင်မှုသည် စစ်မှန်သော ပျော်ရွှင်မှုလော။ အမှန်တွင် ထိုအရာသည် ပျော်ရွှင်မှု မဟုတ်ပေ။ ယင်းမှာ လူ၏ စိတ်ကူးဖြစ်သည်၊ ယင်းမှာ အကျင့်ပျက်ခြင်း၏ နည်းလမ်းတစ်ခုဖြစ်ပြီး လူတို့ အကျင့်ပျက်လာသည့် လမ်းကြောင်းတစ်ခု ဖြစ်သည်။ လူတို့ လိုက်စားသော ပျော်ရွှင်မှုဟု ခေါ်သောအရာသည် အတုအယောင်ဖြစ်သည်။ ယင်းမှာ အမှန်တွင် ဒုက္ခဆင်းရဲ ဖြစ်သည်။ ထိုအရာသည် လူတို့ လိုက်စားသင့်သော ပန်းတိုင်တစ်ခု မဟုတ်သည့်အပြင် အသက်ရှင်ခြင်း၏ တန်ဖိုးရှိရာနေရာလည်း မဟုတ်ပေ။ စာတန် လူတို့ကို ဖောက်ပြန်ပျက်စီးစေသည့် နည်းလမ်းများနှင့် နည်းစနစ်များထဲမှ အချို့တွင် ဇာတိပကတိကို ဖြည့်ဆည်းခြင်းနှင့် ကာမဂုဏ်၌ မွေ့လျော်ခံစားခြင်းကို ၎င်းတို့၏ ရည်မှန်းချက်အဖြစ် သတ်မှတ်စေခြင်း ပါဝင်သည်။ ဤနည်းလမ်းအားဖြင့် စာတန်သည် လူတို့ကို ထုံထိုင်းစေသည်၊ လူတို့ကို သွေးဆောင်သည်၊ လူတို့ကို ဖောက်ပြန်ပျက်စီးစေကာ ထိုအရာသည် ပျော်ရွှင်မှုဖြစ်သည့်အလား ၎င်းတို့ကို ခံစားရစေပြီး ထိုပန်းတိုင်နောက်သို့ လိုက်ရန် ၎င်းတို့ကို သွေးဆောင်သည်။ လူတို့သည် ထိုအရာများကို ရရှိခြင်းသည် ပျော်ရွှင်မှုကို ရရှိခြင်းဖြစ်သည်ဟု ယုံကြည်ကြသဖြင့် ထိုပန်းတိုင်နောက်သို့ လိုက်စားရန် အစွမ်းကုန် ကြိုးပမ်းလုပ်ဆောင်ကြသည်။ ထို့နောက် ၎င်းတို့ ယင်းကို ရရှိပြီးသောအခါ ၎င်းတို့ ခံစားရသည်မှာ ပျော်ရွှင်မှုမဟုတ်ဘဲ အနှစ်မဲ့ခြင်းနှင့် နာကျင်မှုသာ ဖြစ်သည်။ ဤသည်မှာ ယင်းမှာ မှန်ကန်သော လမ်းကြောင်းမဟုတ်ကြောင်း သက်သေပြသည်၊ ယင်းမှာ သေခြင်းသို့ သွားရာလမ်း ဖြစ်သည်။ ဘုရားသခင်ကို ယုံကြည်သူများသည် ဘာသာတရားမရှိသူများ လျှောက်လှမ်းသကဲ့သို့ ဤလမ်းကြောင်းကို အဘယ်ကြောင့် မလျှောက်လှမ်းကြသနည်း။ ဘုရားသခင်ကို ယုံကြည်သူများက ခံစားရသည့် ပျော်ရွှင်မှုမှာ အဘယ်သနည်း။ ယင်းမှာ ဘာသာတရားမရှိသူများ လိုက်စားကြသည့် ပျော်ရွှင်မှုနှင့် မည်သို့ခြားနားသနည်း။ ဘုရားသခင်ကို ယုံကြည်ပြီးနောက်တွင် လူအများစုသည် ကြီးမားသည့် ကြွယ်ဝချမ်းသာမှုကို လိုက်စားခြင်း မပြုတော့။ ၎င်းတို့သည် ကမ္ဘာပေါ်ရှိ ကြွယ်ဝချမ်းသာမှု၊ အလုပ်အကိုင်တွင် အောင်မြင်မှု၊ သို့မဟုတ် ကျော်ကြားသူ ဖြစ်မှုတို့ကို လိုက်စားခြင်း မပြုကြ။ ထိုအစား ၎င်းတို့သည် ၎င်းတို့၏ တာဝန်ကို ထမ်းဆောင်ခြင်း၊ ရိုးရှင်းစွာ နေထိုင်ခြင်းနှင့် ၎င်းတို့၏ ဘဝအရည်အသွေးအတွက် အလွန်မြင့်မားသည့် တောင်းဆိုချက်များ မထားရှိခြင်းဖြင့် တိတ်ဆိတ်စွာ အသက်ရှင်နေထိုင်ကြသည်။ အချို့သည် စားရန် အစားအစာ၊ ဝတ်ရန် အဝတ်အစားရှိရုံမျှဖြင့် ကျေနပ်မှုကို ခံစားကြသည်။ ဤမျှမှောင်မိုက်ပြီး ဤမျှဆိုးညစ်သည့် ကမ္ဘာကြီးတွင် ၎င်းတို့သည် အဘယ်ကြောင့် ဤကဲ့သို့သော လမ်းကြောင်းမျိုးကို ရွေးချယ်နိုင်စွမ်း ရှိနေဆဲဖြစ်သနည်း။ ဘုရားသခင်ကို ယုံကြည်သည့် ညီအစ်ကို၊ ညီအစ်မ အားလုံးသည် ငွေကြေး အမြောက်အမြား ရှာဖွေနိုင်စွမ်း ကင်းမဲ့နေသည်ဟု သင်ပြောနိုင်ပါသလား။ လုံးဝမပြောနိုင်ပါ။ အဘယ်ကြောင့်ဆိုသော် ထိုသူများသည် ဘုရားသခင်ကို ယုံကြည်ကြပြီးသည့်နောက်တွင် ဘုရားသခင်နောက်သို့ လိုက်ပါခြင်းသည် အကြီးမားဆုံး ပျော်ရွှင်မှုဖြစ်ကြောင်း၊ ဤပျော်ရွှင်မှုကို ကမ္ဘာပေါ်ရှိ မည်သည့်ရုပ်ဝတ္ထုပစ္စည်းကမျှ အစားမထိုးနိုင်ကြောင်း ၎င်းတို့၏ နှလုံးသားထဲတွင် အနည်းနှင့်အများ နက်နက်ရှိုင်းရှိုင်း ခံစားနေရပြီ ဖြစ်သောကြောင့်ဖြစ်သည်။ အချို့သူများသည် ကြိုးပင် ကြိုးစားကြည့်ခဲ့ကြသည်။ ၎င်းတို့သည် ကမ္ဘာပေါ်ရှိ ဆင်းရဲဒုက္ခများကို နှစ်အတော်ကြာ ဖြတ်သန်းခဲ့ကြပြီး ယင်းမှာ ပင်ပန်းကြောင်းနှင့် ခက်ခဲကြောင်း တွေ့ရှိခဲ့ကြပြီးဖြစ်သည်။ ၎င်းတို့သည် ငွေကြေးအနည်းငယ် ရှာဖွေနိုင်ခဲ့ပြီး ဇာတိပကတိဆိုင်ရာ သာယာမှုများကို ကြုံတွေ့ခဲ့ရစေကာမူ ၎င်းတို့သည် ဂုဏ်သိက္ခာကင်းမဲ့စွာ နေထိုင်ခဲ့ရပြီး ၎င်းတို့၏ ဘဝများသည် တစ်နေ့တခြား ပိုမိုအနှစ်မဲ့ပြီး ပိုမိုခါးသီးလာခဲ့သည်။ ၎င်းတို့သည် ယင်းကဲ့သို့ အသက်ရှင်နေထိုင်မည့်အစား သေသည်ကမှ ပိုကောင်းမည်ဟု ခံစားခဲ့ရသည်။ ထိုသူများသည် ဤကိစ္စရပ်များကို အမှန်အတိုင်း သိမြင်ခဲ့ကြပြီးဖြစ်သည်။ ၎င်းတို့သည် အခြားရွေးချယ်ရန် မရှိ၍ ဘုရားသခင်ကို ယုံကြည်နေခြင်းသက်သက် မဟုတ်ဘဲ ဘုရားသခင် နောက်သို့ လိုက်လျှောက်ခြင်းနှင့် သမ္မာတရားကို လိုက်စားခြင်း လမ်းကြောင်းပေါ်၌ လျှောက်လှမ်းခြင်းအပြင် ၎င်းတို့၏ တစ်ဘဝလုံးကို အသုံးခံခြင်းနှင့် ဘုရားသခင်ထံတွင် ဆက်ကပ်ထားခြင်းတို့သည် ၎င်းတို့၏ စိတ်နှလုံးအတွက် အကြီးမားဆုံး နှစ်သိမ့်စေမှုများဖြစ်ပြီး ၎င်းတို့၏ ဘဝတစ်ခုလုံးတွင် အကြီးမားဆုံးသော အရာများ ဖြစ်ကြောင်း၊ ဘုရားသခင်ကို ရရှိခြင်းနှင့် သမ္မာတရားကို ရရှိခြင်းတို့သည် အကြီးမားဆုံး ပျော်ရွှင်မှုဖြစ်ပြီး လူများ၏ စိတ်နှလုံးများကို အငြိမ်းချမ်းဆုံး၊ ဝမ်းအမြောက်ဆုံးနှင့် တည်ကြည်ခိုင်မာမှု အရှိဆုံးဖြစ်စေသော အရာဖြစ်ကြောင်း ၎င်းတို့ အမှန်တကယ် ခံစားခဲ့ပြီးဖြစ်သည်။ ၎င်းတို့သည် ဤပျော်ရွှင်မှုကို ခံစားခဲ့ကြပြီးဖြစ်သည်။ ယင်းမှာ စိတ်ကူးမဟုတ်ပါ။ ဘုရားသခင် ရွေးချယ်ထားသူများအနက် အချို့သည် အလွန်ကြီးမားသည့် ဘေးဒုက္ခနှင့် စမ်းသပ်မှု အချို့ကို တွေ့ကြုံခဲ့ကြပြီး ဖြစ်သည်ဟုလည်းကောင်း၊ သမ္မာတရားကို နားလည်ခဲ့ကြပြီး ဖြစ်သည်ဟု လည်းကောင်း၊ ကိစ္စရပ်အများအပြားကို ခွဲခြားသိမြင်ခဲ့ကြပြီး ဖြစ်သည်ဟုလည်းကောင်း ဆိုနိုင်သည်။ ၎င်းတို့က ဘုရားသခင်ကို ယုံကြည်ခြင်းနှင့် သမ္မာတရားကို လိုက်စားခြင်းတို့မှာ မှန်ကန်သည့် လမ်းကြောင်းဖြစ်ကြောင်း၊ ကမ္ဘာပေါ်တွင် အခြား လျှောက်လှမ်းနိုင်သည့် လမ်းကြောင်းမရှိကြောင်း၊ ဘုရားသခင်၏ နှုတ်ကပတ်တော်များသာလျှင် သမ္မာတရား ဖြစ်ကြောင်းနှင့် ၎င်းတို့သည် ဤလမ်းကြောင်းပေါ်တွင် အခြေချပြီးဖြစ်ကြောင်း အတည်ပြုခဲ့ကြသည်။ ဤကဲ့သို့သော ပုဂ္ဂိုလ်တစ်ဦးတွင် မှန်ကန်သည့် ယုံကြည်မှုရှိပြီး ဆင်းရဲဒုက္ခခံစားရသည့် ဤနှစ်ကာလများသည် အချည်းနှီးမဖြစ်။ ၎င်းတို့ပြောဆိုသည့် အတွေ့အကြုံဆိုင်ရာ သက်သေခံချက်များသည် နက်ရှိုင်းသည်ဖြစ်စေ၊ တိမ်သည်ဖြစ်စေ တစ်ခုသောအရာမှာ ရှင်းလင်းသည်။ ယင်းမှာ အကယ်၍ သင်သည် ၎င်းတို့အား ဘုရားသခင်အပေါ် မယုံကြည်အောင် တားဆီးရန် ကြိုးပမ်းပြီး ၎င်းတို့ ကမ္ဘာလောကသို့ ပြန်လာအောင် လုပ်ဆောင်မည်ဆိုလျှင် ၎င်းတို့သည် မည်သည့်နည်းနှင့်မျှ ယင်းလမ်းကြောင်းအတိုင်း သွားကြမည်မဟုတ်။ ကမ္ဘာကြီးတွင် ဆွဲဆောင်အားကောင်းသည့် ရွှေတောင်ကြီး တစ်ခု ရှိနေခဲ့ပြီး ယင်းက ထိုအချိန်တွင် ၎င်းတို့ကို စုံစမ်းသွေးဆောင်နိုင်ခဲ့စေကာမူ ၎င်းတို့သည် “ရွှေတောင်ကြီးဖြစ်စေ၊ ငွေတောင်ကြီးဖြစ်စေ ရရှိခြင်းက ဘုရားသခင်အတွက် မိမိကိုယ်ကို အသုံးပြုခြင်းနှင့် မိမိ၏တာဝန်ကို ထမ်းဆောင်ခြင်းလောက် ငါ့အား ပျော်ရွှင်နိုင်စေမည်မဟုတ်။ အကယ်၍ ငါသည် ရွှေ၊ ငွေ အများအပြားကို ရရှိခဲ့လျှင် ယင်းအခိုက်အတန့်၌ များစွာ ပျော်ရွှင်နိုင်ပေမည်။ သို့သော် ငါသည် စိတ်နှလုံးထဲတွင် အလွန်အမင်း စိတ်ဆင်းရဲခြင်းနှင့် နာကျင်မှုကို ခံစားရမည်ဖြစ်၍ ထိုလမ်းကြောင်းကို မည်သည့်နည်းနှင့်မျှ မလျှောက်လှမ်းနိုင်။ ဘုရားသခင်ကို ရှာဖွေရန် မလွယ်ကူပါ။ အကယ်၍ ငါ နောက်တစ်ကြိမ် ပြန်လှည့်သွားမည်ဆိုလျှင် ဘုရားသခင်ကို မည်သည့်နေရာတွင် သွားရောက် ရှာဖွေရမည်နည်း။ ဘုရားသခင်နောက်ကို လိုက်လျှောက်ရန် အခွင့်အရေးသည် အလွန်ရတောင့်ရခဲ ဖြစ်သည်။ အချိန်သိပ်မရှိတော့ဘဲ အကုန်မြန်နေသည်။ ဤသည်မှာ အလွန်ရှားပါးသော အခွင့်အလမ်းတစ်ရပ် အမှန်ဧကန်ဖြစ်သည်” ဟု အချိန်ယူ စဉ်းစားကြမည် ဖြစ်သည်။ ၎င်းတို့သည် ဘုရားသခင်၏ ပေါ်ထွန်းခြင်းနှင့် လုပ်ဆောင်မှုတို့ကို မြင်တွေ့ခဲ့ပြီးဖြစ်သည်။ ဘုရားသခင်ကို အမိအရ ဆုပ်ကိုင်ထားခြင်းသည် အသက်ကယ်မည့် ကောက်ရိုးတစ်မျှင်ကို ဆုပ်ကိုင်ထားသကဲ့သို့ဖြစ်သည်။ ငါ့ကိုပြောလော့။ ရေနစ်သူတစ်ဦးသည် အသက်ကယ် ဘောကွင်းကို ဆုပ်ကိုင်ထားသည့်အခါ မည်သို့ခံစားရသနည်း။ (အသက်ရှင်ရန် မျှော်လင့်ချက်ရှိသည်ဟု ခံစားကြရသည်။ ထို့ကြောင့် ၎င်းတို့သည် တင်းကျပ်စွာ ဆုပ်ကိုင်ထားပြီး မည်သည့်အခါမျှ လက်မလွှတ်ကြပါ။) ယင်းမှာ ၎င်းတို့ ခံစားရသည့်အတိုင်း အတိအကျဖြစ်သည်။ ၎င်းတို့သည် အသက်ကယ်ဘောကွင်းကို ဆုပ်ကိုင်ထားသည့်အခါ ၎င်းတို့ မည်သည့်အရာကို စဉ်းစားကြမည်နည်း။ “ငါသည် ယခု မသေနိုင်တော့ပေ။ နောက်ဆုံး၌ အသက်ရှင်သန်ရန် မျှော်လင့်ချက်ရှိနေပေပြီ။ သေခြင်းတရား ချဉ်းကပ်လာသည့်အခါ ဆက်လက်အသက်ရှင်နေနိုင်ရန် မျှော်လင့်ချက်လေး ခပ်ရေးရေး ရှိနေသရွေ့ ငါ၏ အင်အားအကုန်လုံးကို ထုတ်သုံးရလျှင်ပင် ငါလက်လွတ်မခံတော့။ မည်မျှပင်ပန်းသည်၊ သို့မဟုတ် နာကျင်သည်ဖြစ်စေ ငါ ထိုအရာကို လက်လွတ်မခံနိုင်။ အကယ်၍ ငါသည် ငါ၏ အကြွင်းမဲ့ နောက်ဆုံးထွက်သက်ကို ရှူရသည့်အခြေအနေသို့ ရောက်ရှိသွားလျှင်ပင် ငါသည် ထိုအသက်ကယ်ဘောကွင်းကို ဆွဲကိုင်ထားရန် လိုအပ်သည်” ဟူ၍ဖြစ်သည်။ တစ်စုံတစ်ဦးသည် အသက် ဆက်လက်ရှင်သန်ရန် မျှော်လင့်ချက်ရှိသည်ဟု ခံစားရသည့်အခါ ၎င်းသည် မပျော်ရွှင်ဘဲ ရှိပါသလော။ ယခုအခါ သင်တို့သည် တိတ်ဆိတ်စွာ စဉ်းစားဆင်ခြင်သည့်အခါ၊ ဆုတောင်းသည့်အခါ၊ သို့မဟုတ် ဝိညာဉ်ရေးရာ ဝတ်ပြုခြင်းတွင် ပါဝင်ဆောင်ရွက်ကြပြီး သင်တို့သည် ဘုရားသခင်နောက်ကို လိုက်လျှောက်ခြင်းမှ မည်မျှအကျိုးရှိကြောင်း နားလည်လာသည့်အခါ အဆိုပါပျော်ရွှင်သည့် ခံစားချက်သည် သင်တို့၏ စိတ်နှလုံးအတွင်း၌ ပေါ်ပေါက်မလာသလော။ သင်တို့၏ စစ်မှန်သည့် ခံစားချက်များကို ပြောလော့။ (အကယ်၍ ကျွန်ုပ်တို့သည် ခရစ်တော်နောက်သို့ လိုက်မလျှောက်ရသေးပါက ဘေးဒုက္ခအတွင်း ကျရောက်ခဲ့မည်ဖြစ်ပြီး ယင်း၏အကျိုးဆက်များမှာ စိတ်မကူးဝံ့စရာ ဖြစ်ခဲ့လိမ့်မည်။ ယခုအခါ ဘုရားသခင်၏ နှုတ်ကပတ်တော်တို့ကို စားသောက်ခြင်းနှင့် ကျွန်ုပ်တို့၏ တာဝန်ကို ထမ်းဆောင်ခြင်းအားဖြင့် ကျွန်ုပ်တို့သည် သမ္မာတရား အများအပြားကို နားလည်လာကြသည်။ ကျွန်ုပ်တို့သည် စစ်မှန်သည့် ယုံကြည်မှုကို ရရှိခဲ့ကြသလို ဘုရားသခင်ကို ကျွန်ုပ်တို့၏ စိတ်နှလုံးအတွင်း၌လည်း ကြောက်ရွံ့လာနိုင်သည်။ ကျွန်ုပ်တို့သည် ဘုရားသခင်ကို ကျိုးနွံနာခံရန် သင်ယူခဲ့ကြပြီးဖြစ်သည်။ ကျွန်ုပ်တို့သည် အများအပြား ရရှိခဲ့ကြပြီးဖြစ်ကာ ဘုရားသခင်၏ လမ်းညွှန်မှုအတွက် အလွန်ကျေးဇူးတင်ပါသည်။) မှန်ပေ၏။ သင်တို့သည် ဘုရားသခင်နောက် လိုက်လျှောက်ခြင်းနှင့် သင်တို့၏ တာဝန်ကို ထမ်းဆောင်ခြင်းဖြင့် များစွာ ရရှိခဲ့ကြပြီးဖြစ်သည်။ ဤသည်မှာ ဘုရားသခင်က လူသားတို့ထံ ယူဆောင်လာသည့် အရာဖြစ်သည်။ သင်တို့သည် ဘုရားသခင်အား သင့်တင့်လျောက်ပတ်စွာ ကျေးဇူးတင်သင့်ပြီး ဘုရားသခင်ကို ချီးမွမ်းသင့်သည်။

ဘုရားသခင်အပေါ် စစ်မှန်သည့် ယုံကြည်မှုရှိသည့် လူများသည် ပြဿနာများနှင့် ရင်ဆိုင်ရသည့်အခါ ၎င်းတို့သည် သမ္မာတရားကို ရှာဖွေနိုင်စွမ်းရှိကြသည်။ အတွေ့အကြုံအချို့ ရရှိထားပြီးနောက် ၎င်းတို့သည် သမ္မာတရားအချို့ကို ရရှိနိုင်စွမ်း ရှိလာမည်ဖြစ်သည်။ ယင်းသမ္မာတရားများက ဆောင်ကြဉ်းလာသော ပျော်ရွှင်မှုသည် ရုပ်ဝတ္ထုပစ္စည်းများနှင့် ဇိမ်ခံစရာများက ဆောင်ကြဉ်းလာသည့် သာယာမှုများကို အစားထိုးရန် လုံလောက်သည်။ အဆိုပါအရာများအတွက်မူ ယင်းတို့ထံမှ သင်ပိုမိုရရှိလေ၊ သင် စိတ်ကျေနပ်မှု လျော့နည်းလေ၊ သင်သည် အဆိုးနှင့်အကောင်းကို ခွဲခြားသိမြင်နိုင်စွမ်း နည်းပါးလေဖြစ်သည်။ သို့သော် လူများသည် သမ္မာတရားကို ပိုမိုနှံ့စပ်စွာ နားလည်ပြီး ယင်းမှ ပိုမိုရရှိလေ၊ ၎င်းတို့သည် ဘုရားသခင်ကို ကျေးဇူးတော် ချီးမွမ်းသင့်ကြောင်းနှင့် ကျေးဇူးတင်သင့်ကြောင်း ပိုမိုသိရှိလေဖြစ်ကာ ၎င်းတို့၏ စိတ်နှလုံးတွင် ဘုရားသခင်ကိုချစ်ရန် ပို၍ ဆာငတ်လာလေဖြစ်ပြီး ဘုရားသခင်ကို ကျိုးနွံနာခံနိုင်စွမ်းနှင့် ဘုရားသခင်ကို ကြောက်ရွံ့နိုင်စွမ်း ပိုရှိလာလေဖြစ်သည်။ ဤသည်မှာ စစ်မှန်သည့် ပျော်ရွှင်မှုဖြစ်သည်။ ရုပ်ဝတ္ထုပစ္စည်းဆိုင်ရာ သာယာမှုကို လိုက်စားခြင်းက လူများထံသို့ မည်သည့်အရာများ ဆောင်ကြဉ်းလာသနည်း။ အနှစ်မဲ့ခြင်းနှင့် အကျင့်စာရိတ္တ ပျက်စီးခြင်းသာဖြစ်သည်။ ယင်းက ရုပ်ဝတ္ထုပစ္စည်းများအတွက် ၎င်းတို့၏ လိုက်စားမှုနှင့် တောင့်တမှုကို ပို၍သာ ကြီးထွားစေသည်။ လူများသည် အဆင့်အတန်း၊ ကျော်ကြားမှုနှင့် အကျိုးအမြတ်တို့၏ စုံစမ်းသွေးဆောင်မှုကို ဖယ်ရှားနိုင်ရန် ခက်ခဲသည်။ သို့ဆိုလျှင် ဘုရားသခင်ကို ယုံကြည်သည့် လူများသည် ဤရုပ်ဝတ္ထုပစ္စည်းဆိုင်ရာ သာယာမှုများကို မည်သို့လက်လွှတ်နိုင်ကြသနည်း။ နေ့စဉ်ဆုတောင်းခြင်းနှင့် မိမိကိုယ်ကို ချုပ်တည်းမှုကို ကျင့်သုံးခြင်းတို့ဖြင့် ယင်းကို လုပ်ဆောင်နိုင်သလော။ (ဤအရာများကို ခွဲခြားသိမြင်ခြင်းအားဖြင့်သာ ဖြစ်သည်။) တစ်စုံတစ်ဦးသည် ယင်းတို့ကို မည်သို့ ခွဲခြားသိမြင်သနည်း။ (တစ်ဖက်တွင် ဘုရားနှုတ်ကပတ်တော်များ၏ ဖော်ထုတ်ချက်ဖြင့်လည်းကောင်း၊ ကျန်တစ်ဖက်တွင် တစ်စုံတစ်ဦး၏ ကိုယ်ပိုင်အတွေ့အကြုံများနှင့် အသိတရားရခြင်းများအပြင် ဤအရာများကို ခွဲခြားသိမြင်နိုင်သည့် အချို့သော သမ္မာတရားများကို တဖြည်းဖြည်း နားလည်လာခြင်းဖြင့်လည်းကောင်း သိမြင်နိုင်သည်။) သင်သည် သမ္မာတရားကို နားလည်သည့်အတွက် ဤအရာများကို စွန့်လွှတ်နိုင်သည်။ ယင်းက သင်သည် သမ္မာတရားကို လက်ခံပြီးဖြစ်ကြောင်း ပြသခြင်း ဖြစ်သည်။ စိတ်နှလုံးထဲတွင် သင်သည် ဘုရားသခင်က လူတို့ကို ပြောပြီးသောအရာနှင့် တောင်းဆိုသောအရာတို့ဖြစ်သည့် ဘုရားနှုတ်ကပတ်တော်ကို လက်ခံပြီးဖြစ်ကာ ယင်းသည် သင်၏ လက်တွေ့အရှိတရား ဖြစ်လာသည်။ ယင်းအမှန်တရားသည် သင့်ဘဝ ဖြစ်သလော။ ယင်းသည် သင့်ဘဝ ဖြစ်လာခဲ့ပြီးဖြစ်သည်။ သင်၏ တာဝန်ကို ထမ်းဆောင်ရာ၌ သင်သည် သမ္မာတရားကို သင့်အသက်အဖြစ် အမှုမဲ့အမှတ်မဲ့ ရရှိခဲ့ပြီးဖြစ်သည်။ သင်သည် ယင်းနှင့်ပတ်သက်၍ မည်သည့်ခံစားမှုကိုမျှ မရရှိသေးခြင်း၊ သင်၏ ဝိညာဉ်ရင့်ကျက်မှုသည် အတော်အတန် သေးငယ်သည်ဟု သင်တွေးမိခြင်း၊ သင်နားမလည်သည့် အရာများစွာ ရှိနေခြင်းတို့မှာ ဖြစ်ကောင်းဖြစ်နိုင်သည်။ သို့သော် သင်သည် ဘုရားသခင်ကို ကြောက်ရွံ့သော စိတ်နှလုံးတစ်ခု ရှိနေပြီး ယင်းက ဘုရားသခင်၏ အသက်သည် သင့်ကိုယ်တွင်းသို့ ရောက်ရှိပြီးဖြစ်ကြောင်း ပြသနေသည်။ ဘဝတွင် ရင့်ကျက်ကြီးထွားခြင်းသည် သဘာဝဖြစ်သည်။ ယင်းက သင့်အား တစ်စုံတစ်ခုသော နည်းလမ်းဖြင့် ခံစားရစေရန် မလိုအပ်။ သင်သည် ယင်းကို ရှင်းလင်းသည့် စကားလုံးများဖြင့် မဖော်ပြနိုင်စေကာမူ သင်သည် အမှန်တကယ် တိုးတက်ပြီးဖြစ်ကာ ပြောင်းလဲပြီးဖြစ်သည်။ ထို့ကြောင့် ဘုရားသခင်၏ အသက်သမ္မာတရားကို လက်ခံသည့် တစ်ချိန်တည်းမှာပင် သင်၏ စိတ်နှလုံးသည် ဘုရားသခင်ထံသို့ အမှုမဲ့အမှတ်မဲ့ ပို၍ တိုးဝင်ချဉ်းကပ်ပြီးဖြစ်သည်။ တစ်ချိန်တည်း၌ ဘုရားသခင်သည် သင့်အား စိစစ်နေပြီး သင့်စိတ်နှလုံးကို စောင့်ကြည့်လေ့လာပြီးဖြစ်သည်။ ယခု သေချာစွာ စဉ်းစားကြည့်လော့။ ဤဖြစ်စဉ်သည် အမှန်တကယ် ပျော်ရွှင်ဖွယ်ဖြစ်စဉ်တစ်ခု မဟုတ်ပါသလော။ ယင်းမှာ အလွန်အမင်း ပျော်ရွှင်စရာဖြစ်သည်။ သင်တို့သည် နောက်ဆုံးသောကာလတွင် အသက်ရှင်နေထိုင်ရသည်မှာ၊ ဘုရားသခင်၏ နောက်ဆုံးသောကာလ အမှုကို လက်ခံရသည့် အခွင့်ထူး ရရှိသည်မှာ၊ ဘုရားသခင်နောက် လိုက်လျှောက်ပြီး မိမိ၏ တာဝန်ကို ထမ်းဆောင်ရသည်မှာ အလွန်ကံကောင်းသည်။ ဘုရားသခင်၏ နှုတ်ကပတ်တော်များကို သင်တို့အတွင်းသို့ တိုက်ရိုက် ရောက်ရှိအောင် လုပ်ဆောင်ခြင်းဖြင့် သင်တို့သည် သမ္မာတရားကို အသက်အဖြစ် ရရှိခဲ့ကြသည်။ ဘုရားနှုတ်ကပတ်တော်များ၏ အသက်ကို စစ်မှန်မှုအဖြစ်လည်းကောင်း၊ သမ္မာတရား၏အသက်ကို စစ်မှန်မှုအဖြစ်လည်းကောင်း ရရှိထားသည့် လူသား၏ တည်ရှိမှုသည် အမှန်တကယ် တန်ဖိုးမရှိသလော။ ယင်းသည် သင်သတိမထားမိဘဲ မြင့်မြတ်ခြင်း ဖြစ်လာခဲ့သည် မဟုတ်သလော။ အသက်ရှင်နေခြင်းသည် စတင်၍ တဖြည်းဖြည်းနှင့် ပိုမိုဂုဏ်သရေရှိလာခြင်း မဟုတ်သလော။ ဤအချိန်မှသာ လူများသည် ဘုရားသခင်အပေါ် ယုံကြည်ခြင်းဖြင့် များစွာ အကျိုးရရှိခဲ့ကြောင်း ခံစားကြရသည်။ အချို့သော သမ္မာတရားများကို နားလည်ခြင်းသည် လူများအား ဤကဲ့သို့သော အပြောင်းအလဲကို ဆောင်ကြဉ်းပေးနိုင်သည်။ ယခင်ကမူ ၎င်းတို့သည် ယင်းကို ခွဲခြားသိမြင်ခဲ့ခြင်း မရှိပါ။ သို့သော် ယခုအခါ ၎င်းတို့သည် အရာရာတိုင်းကို ရှင်းလင်းစွာ တွေ့မြင်ကြလေသည်။ စင်စစ်အားဖြင့် ဘုရားနှုတ်ကပတ်တော်များ၏ သမ္မာတရားသည် ၎င်းတို့၏အတွင်း၌ ၎င်းတို့၏ အသက်ဖြစ်လာခဲ့ပြီးဖြစ်၏။ သမ္မာတရားသည် နှလုံးသားအတွင်း၌ အမြစ်တွယ်ပြီး အသက်တည်းဟူသော အသီးသီးရန် ပွင့်ဖူးနေပေပြီဖြစ်သည်။ ယင်းမှာ သမ္မာတရားကို နားလည်သဘောပေါက်ခြင်းမှ မွေးဖွားလာသည့် အသီးဖြစ်သည်။ ယင်းကို မည်သည့်အရာကမျှ အစားမထိုးနိုင်ပေ။ သင်တို့သည် နောက်ပိုင်းတွင် အချို့သော ဆုံးမပဲ့ပြင်ခြင်း၊ ရိုက်နှက်ခြင်း၊ တရားစီရင်ခြင်းနှင့် ပြစ်တင်ဆုံးမခြင်းတို့ကို တွေ့ကြုံကာ ယင်းတို့ကို လက်ခံပြီး နာခံနိုင်သည့်အခါ သင်သည် သမ္မာတရားများစွာကို နားလည်သဘောပေါက် ပြီးသည့်နောက် သတိပြုမိခြင်းမရှိဘဲ ဘုရားသခင်ကို သိရှိလာလိမ့်မည်။ သင်၏ ဘဝသည် ပို၍ပို၍ တိုးတက်လာလိမ့်မည်။ ယင်းမှာ တဖြည်းဖြည်းနှင့် ရင့်ကျက်လာခြင်း မဟုတ်သလော။ သင်တို့သည် ထိုနေ့ကို စောင့်မျှော်နေခြင်း မဟုတ်သလော။ (ဟုတ်ပါသည်။) ထိုသို့ဆိုလျှင် သင်တို့သည် သမ္မာတရားကို အားထုတ်ကြရမည်။

ကောက်နုတ်ချက် (၉၃)

သမ္မာတရားကို နားမလည်သူများသည် အမှုကိစ္စများပြုလုပ်ပါက မည်သည့်အပေါ် အားကိုးအားထားပြုကြသနည်း။ လူသားနည်းစနစ်များ၊ လူသားအသိဉာဏ်နှင့် လူသားကြံရည်ဖန်ရည် အနည်းငယ်တို့အပေါ် အားကိုးအားထားပြုကြသည်။ ယင်းတို့ကို အသုံးပြု၍ ကိစ္စများ ပြည့်စုံ ပြီးမြောက်လာသည့်အခါ လူသားတို့သည် မာနထောင်လွှားလာကြသည်။ သူတို့တွင် လုပ်နိုင်စွမ်းရှိသည်၊ သူတို့၏ သာလွန်ကောင်းမွန်မှုကို ဝင့်ဝါပလွှားပြီး ကြွားလုံးထုတ်နိုင်ကြသည်ဟု ခံစားလာကြသည်။ ယင်းကို အသိစိတ် ကင်းမဲ့သည်ဟု ခေါ်၏။ အမှန်မှာမူ သူတို့လုပ်ဆောင်ခဲ့သည့်အရာက ဘုရားသခင်၏ အလိုတော်နှင့် အမှန်တကယ် ညီမညီကို သူတို့ မသိကြပေ။ သူတို့သည် နားမလည်ကြ။ သူတို့တွင် ထိုးထွင်းသိမြင်မှု ကင်းမဲ့နေကြသည်။ ထို့ကြောင့် ထိုသို့သော လူတို့သည် သူတို့အပေါ် တစ်စုံတစ်ရာ ဖြစ်ပျက်လာသည့်အခါ ဇီဇာချဲ့တတ်ကြသည်။ သူတို့၏ တာဝန်များကို ထမ်းဆောင်ရင်း အမှားများလုပ်မိ၍ ကိုင်တွယ်ဖြေရှင်းခံရသည့်အခါ သူတို့သည် ထိုထိုဤဤကို ယိုးမယ်ဖွဲ့ အပြစ်တင်ကြကာ ပြင်ပ ဆင်ခြေများကို ရှာဖွေကြသည်။ ညံ့ဖျင်းသော အခြေအနေများကို အပြစ်တင်ကြသည်။ ထိုအချိန်က သေသေချာချာ မတွေးခဲ့မိလေခြင်းဟု သူတို့ကိုယ်သူတို့ အပြစ်တင်ကြသည်။ သူတို့သည် ပြင်ပ ဆင်ခြေများသာ ရှာဖွေကြ၏။ သမ္မာတရားကို သူတို့နားမလည်ကြောင်း သို့မဟုတ် သမ္မာတရား စည်းမျဉ်းများကို သူတို့သဘောမပေါက်ထားကြောင်းတို့ကိုမူ အသိအမှတ် မပြုကြပေ။ သူတို့ စိတ်နှလုံးမှာ အပျက်သဘောဆောင်လျက် ဘုရားသခင်အပေါ် နားလည်မှုလွဲခြင်းများနှင့် ပြည့်နှက်နေသည်။ ထို့အပြင် ဘုရားသခင်သည် သူတို့ကို လှစ်ဟဖော်ထုတ်ခဲ့သည်ဟု သူတို့ ယုံကြည်ကြသည်။ ယင်းသည် အမှန်တကယ် ဟုတ်ပါ၏လော။ သူတို့၏ တာဝန်ကို ထမ်းဆောင်ရာတွင် သူတို့သည် ဖောက်ပြန်ပျက်စီးနေသော မိမိတို့စိတ်သဘောထားကို ဖော်ပြကြသည်။ မည်သည့်စည်းမျဉ်းမျှ မရှိဘဲ၊ သမ္မာတရားနှင့် မည်သည့်ဆက်စပ်မှုမျှ မရှိဘဲ အမှုကိစ္စများကို လုပ်ဆောင်ကြသည်။ သူတို့သည် သနားစရာကောင်းပေစွ။ ထိုသို့သော လူတို့သည် နာခံမှု မရှိဘဲ သူတို့၏ တာဝန်ကို ထမ်းဆောင်ကြသည်။ သူတို့တွင် သစ္စာရှိမှု သို့မဟုတ် ဆည်းကပ်မှု တစ်စုံတစ်ရာ ရှိသည်ဟု ပြော၍ မရနိုင်ပေ။ ဘုရားသခင်ကို ကြောက်ရွံ့ရိုသေပြီး မကောင်းသော အကျင့်ကို ရှောင်ဖို့မှာမူ သာ၍ မဖြစ်နိုင်ပေ။ သူတို့သည် အမှုကိစ္စများဆောင်ရွက်ရန် လူသားနည်းစနစ်များအပေါ်သာ အမြဲ တစ်သမတ်တည်း အားကိုးအားထားပြုကြသည်။ အပြင်ပန်းသာ ပြုမူ၍ အားထုတ်ကြသည်။ သို့သော် အဆုံးစွန်တွင် သူတို့သည် သမ္မာတရားကို နားလည်ရန် ပျက်ကွက်နေကြဆဲဖြစ်သည်။ ဤလူတို့၏ အသက် စိတ်သဘောထားတွင် ပြောင်းလဲမှုများ ရှိလေသလော။ ဘုရားသခင်နှင့် သူတို့၏ ဆက်ဆံရေးသည် ပုံမှန်ဟုတ်သလော။ ဘုရားသခင်အပေါ် သူတို့၏ ကျိုးနွံနာခံခြင်းနှင့် ကြောက်ရွံ့ရိုသေခြင်းတို့က တိုးတက်မှု တစ်စုံတစ်ရာ ရှိသလော။ (မရှိပါ။) သူတို့၏ ဘဝက တိုးတက်မှုမရှိ။ သူတို့၏ ဖောက်ပြန်ပျက်စီးနေသော စိတ်သဘောထားက ပြောင်းလဲမှုမရှိ။ သူတို့သည် မရိုးသားသော နည်းလမ်းများကို ပိုမို အသုံးချပြီး တိုး၍ မာနထောင်လွှားလာလျက် ပို၍သာ ကောက်ကျစ် စဉ်းလဲလာကြသည်။ သူတို့သည် မည်သည့်ကိစ္စများနှင့် ကြုံရသည်ဖြစ်စေ မိမိတို့ လဲကျရှုံးနိမ့်ခဲ့သည့် နေရာများကိုရော နောက်ထပ် မလဲကျမရှုံးနိမ့်စေရန်အတွက် မိမိတို့ သင်ယူရရှိသင့်သည့် သင်ခန်းစာများကိုပါ မှတ်သားလျက် သူတို့၏ အတွေ့အကြုံများနှင့် ရရှိခဲ့သော သင်ခန်းစာများကို အစဉ်အမြဲ အနှစ်ချုပ်နေကာ စာတန်၏ အတွေးအမြင်များအတိုင်း နေထိုင်နေကြဆဲပင် ဖြစ်သည်။ သူတို့သည် သမ္မာတရားကို လုံးဝ မရှာဖွေဘဲ သူတို့၏ အတွေ့အကြုံနှင့် သင်ခန်းစာများကိုသာ ဤသို့ အစဉ်အမြဲ အနှစ်ချုပ်ကြသည်။ လူတစ်ယောက်သည် စာတန်၏ အတွေးအမြင်အတိုင်း နေထိုင်နေစဉ်တွင် သူ၏ ဖောက်ပြန်ပျက်စီးသော စိတ်သဘောထားကို စွန့်လွှတ်နိုင်မည်လော။ သူ၏ ဖောက်ပြန်ပျက်စီးသော စိတ်သဘောထားကို မစွန့်လွှတ်နိုင်လျှင် သူသည် ကယ်တင်ခြင်းကို ရရှိနိုင်သလော။ ဤကိစ္စရပ်များကို နားလည်ရန် ပျက်ကွက်ခြင်းသည် အန္တရာယ်ကြီးပြီး ဘုရားသခင်ကို ယုံကြည်ခြင်း လမ်းကြောင်းမှန်သို့ ဝင်ရောက်ရန် နည်းလမ်းလည်း ရှိမည် မဟုတ်ပေ။ ဘုရားသခင်ကို ဤသို့ ယောင်ချာချာ ပုံစံဖြင့် နှစ်ပေါင်းများစွာ ယုံကြည်လာပြီးချိန်တွင် ထိုသူသည် သမ္မာတရားကို ရရှိနိုင်ပါမည်လော။ သူ၏ အသိတရားနှင့် အသိစိတ်က ပုံမှန်ပိုဖြစ်လာနိုင်ဦးမည်လော။ သာမန် လူ့သဘာဝကို သူအသက်ရှင်နေထိုင်နိုင်ခြင်း ရှိသလော။ (မရှိပါ။) အတွေ့အကြုံနှင့် သင်ခန်းစာများကို ဤသို့ အနှစ်ချုပ်ကာ မိမိ၏ အပြုအမူကို ပြောင်းလဲခြင်းသည် အမှားများကို လျှော့ချကောင်း လျှော့ချပေးနိုင်သော်လည်း ဤသည်က သမ္မာတရားကို လက်တွေ့လုပ်ဆောင်ခြင်း မည်သလော။ (မမည်ပါ။) ဤသူသည် သမ္မာတရား စစ်မှန်မှုသို့ ဝင်ရောက်နိုင်မည်လော။ (မဝင်ရောက်နိုင်ပါ။) ထိုသို့သောသူ၏ စိတ်နှလုံးတွင် ဘုရားသခင်အတွက် နေရာရှိသလော။ (မရှိပါ။) သမ္မာတရားအပေါ် သို့မဟုတ် ဘုရားသခင်အပေါ် အလေးထားမှုမရှိဘဲ ပြုမူကြသူတို့သည် ဘုရားသခင်၏ ကယ်တင်ခြင်းကို မရနိုင်သော မယုံကြည်ကြသူများပင် ဖြစ်သည်။ သင်တို့သည် ထိုကဲ့သို့သော လူများကို ပိုင်းခြားသိမြင်နိုင်ကြသလော။

တစ်စုံတစ်ယောက်သည် သူ၏တာဝန်ကို ထမ်းဆောင်နေသည်ဖြစ်စေ၊ သူ၏ တစ်ကိုယ်ရေ အရေးကိစ္စများကို ကိုင်တွယ်ဖြေရှင်းနေသည်ဖြစ်စေ တစ်စုံတစ်ခုကို သူလုပ်ဆောင်သည့်အခါ သူ၏ အာရုံစူးစိုက်မှုသည် အဘယ်သို့ ဦးတည်နေသည်ကို ဂရုထားကြည့်လော့။ ထိုသူသည် နေထိုင်မှုဆိုင်ရာ အတွေးအမြင်များကို အာရုံစူးစိုက်နေပါက သမ္မာတရားကို သူမချစ်မြတ်နိုးကြောင်း သို့မဟုတ် မလိုက်စားကြောင်း ပြသသည်။ အကယ်၍ တစ်စုံတစ်ယောက်သည် သူ့ထံ မည်သည့်အရာ ဖြစ်ပျက်လာပါစေ သမ္မာတရားဆီသို့ ကြိုးပမ်းလေလျှင်လည်းကောင်း၊ “ဤအရာကို လုပ်ဆောင်ခြင်းသည် ဘုရားသခင်၏ အလိုတော်နှင့် ကိုက်ညီပါ့မည်လော။ ဘုရားသခင်၏ သတ်မှတ်ချက်များမှာ အဘယ်နည်း။ ဤအရာကို လုပ်ဆောင်ခြင်းသည် ဘုရားသခင်အပေါ် အပြစ်ပြုခြင်းလော။ ဘုရား၏ စိတ်သဘောထားကို ပုန်ကန်ပြစ်မှားရာ ကျနေမည်လော။ ဘုရားသခင်ကို စိတ်ထိခိုက်စေမည်လော။ ဤအရာကို ဘုရားသခင်က စက်ဆုပ်မည်လော။ ဤအရာကို လုပ်ဆောင်ခြင်းက ယုတ္တိရှိသလော။ ဤအရာက အသင်းတော်၏ အလုပ်ကို နှောင့်ယှက်မည်လော သို့မဟုတ် ပျက်ပြားစေမည်လော။ ဘုရားအိမ်တော်၏ အကျိုးစီးပွားကို ထိခိုက်စေမည်လော။ ဘုရားသခင်၏ နာမတော်ကို အရှက်ရစေမည်လော။ ဤသည်က သမ္မာတရားကို လက်တွေ့ကျင့်သုံးခြင်းလော။ မကောင်းမှု လုပ်ဆောင်ခြင်းလေလော။ ဘုရားသခင်က မည်သို့သဘောထားလိမ့်မည်နည်း” ဟုတွေးတောကာ ဆင်ခြင်သုံးသပ်ရာတွင် သမ္မာတရားဆီသို့ အမြဲ လက်လှမ်းလေလျှင်လည်းကောင်း၊ ထိုမေးခွန်းများအပေါ် အမြဲ တွေးဆဆင်ခြင်လေလျှင်လည်းကောင်း ဤကား မည်သည့် အမှတ်လက္ခဏာပေနည်း။ (သမ္မာတရားကို သူရှာဖွေလိုက်စားကြောင်း နိမိတ်လက္ခဏာပင် ဖြစ်ပါသည်။) မှန်ပေသည်။ ဤကား ထိုသူသည် သမ္မာတရားကို ရှာဖွေကြောင်း၊ ဘုရားသခင်သည် သူ၏ စိတ်နှလုံးတွင် ကိန်းအောင်းနေကြောင်း နိမိတ်လက္ခဏာပင် ဖြစ်သည်။ စိတ်နှလုံးတွင် ဘုရားသခင် မကိန်းအောင်းနေသူတို့သည် သူတို့ထံ ဖြစ်ပျက်လာသော အရာများကို မည်သို့ကိုင်တွယ်ဖြေရှင်းကြသနည်း။ (သူတို့သည် ဘုရားသခင်နှင့် မည်သို့မျှ သက်ဆိုင်ခြင်းမရှိဘဲ သူတို့၏ ကိုယ်ပိုင် အသိဉာဏ်၊ ဆုကျေးဇူးတို့အပေါ်တွင် အခြေခံကာ ပြုမူကြပါသည်။ ထို့အပြင် သူတို့၏ လုပ်ဆောင်မှုများသည် သူတို့၏ ကိုယ်ပိုင် ရည်ရွယ်ချက်များနှင့် အထူးပင် ရောပြွမ်းလျက် ရှိပါသည်။) သူတို့သည် သူတို့၏ ကိုယ်ပိုင်ရည်ရွယ်ချက်များနှင့် ရောပြွမ်းရုံသာမက သူတို့၏ ကိုယ်ပိုင်ရည်ရွယ်ချက်များအတိုင်း ပြုမူကြသောအခါ သူတို့ကိုယ်သူတို့ ဆန်းစစ်ခြင်း သို့မဟုတ် သုံးသပ်ဆင်ခြင်ခြင်းလည်း အလျှင်းမရှိပေ။ သူတို့သည် အလျှော့ပေးလိုက်လျောခြင်း မရှိဘဲ သူတို့၏ ကိုယ်ပိုင် နည်းလမ်းများကိုသာ ခေါင်းမာမာနှင့် ဆွဲကိုင်ကြလေသည်။ သူတို့သည် မိမိတို့စိတ်ကြိုက် လုပ်ဆောင်ကြသည်။ ဘုရားသခင်ကို ဆုမတောင်း၊ သမ္မာတရားကို မရှာကြချေ။ သူတို့သည် ဘုရားသခင်နှင့် လားလားမျှ မသက်ဆိုင်ကြ။ ထိုသို့သော လူတို့အဖို့ အမှားလုပ်ရန်နှင့် ဘုရားသခင်၏ စိတ်သဘောထားကို ပုန်ကန်ပြစ်မှားရန် မလွယ်ကူသလော။ ဤကား အလွန်တရာ အန္တရာယ်မများသလော။ သမ္မာတရားကို မလိုက်စားသူတို့သည် ကျင့်ကြံပြုမူပုံပိုင်းအရရော သူတို့ ဖော်ပြသည့် စိတ်သဘောထားပိုင်းအရပါ သူတို့၏ နေ့စဉ်ဘဝတွင် မည်သည့် ဝိသေသလက္ခဏာတို့ကို ဖော်ထုတ်ပြသသနည်း။ (သူတို့သည် အချုပ်အတည်းမရှိဘဲ မိုက်မိုက်ကန်းကန်း ပြုမူကြပါသည်။ သူတစ်ပါးကို အထင်အမြင်သေးကြပါသည်။ အထူးသဖြင့် မာနထောင်လွှားကာ အကျင့်ပျက်ကြပါသည်။ ဆုံးဖြတ်ချက်များကို တစ်ဖက်သတ်ချကြပါသည်။) အဓိကအားဖြင့် ဤဝိသေသလက္ခဏာများ ဖြစ်သည်။ ထိုသူတို့သည် မာနထောင်လွှားကြသည်။ ဘဝင်မြင့်ကြသည်။ အကြောင်းမဲ့ မိုက်ကန်းကြသည်။ အကျင့်ပျက်ကြသည်။ အချုပ်အတည်းမရှိကြ။ သူတို့သည် အကြောင်းမဲ့ လုပ်ဆောင်ကြသည်။ သူတို့စိတ်ကြိုက် လုပ်ဆောင်ကြသည်။ အစဉ်အမြဲ ရိုင်းစိုင်း၍ လိမ်ကောက်ကြသည်။ ပြုပြင်ပေးခြင်းနှင့် ကိုင်တွယ်ဖြေရှင်းခံရခြင်း မရှိလျှင် သူတို့သည် ရန်ဆောင်လာကြသည်။ ပြုပြင်ပေးခြင်းနှင့် ကိုင်တွယ်ဖြေရှင်းခံရခြင်းကို ကြုံရလေလျှင် သူတို့သည် အပျက်သဘောဆောင်ကြသည်၊ ရန်လိုကြသည်၊ အာခံဖီဆန်ကြသည်၊ ပုန်ကန်လိုကြသည်။ ထို့အပြင် သူတို့၏ နတ်ဆိုးသဘာဝသည် အလုံးစုံ မြင်သာလာသည်။ သမ္မာတရားကို မလိုက်စားသော ဤလူတို့သည် မည်သည့်အရာကိုမျှ မလုပ်သည့်အခါတွင်ဖြစ်စေ၊ မည်သည့်အရာကိုမျှ မပြောသည့်အခါတွင်ဖြစ်စေ သူတို့သည် ပုံမှန်လူများကဲ့သို့ပင် ထင်ရသည်။ သို့သော် သူတို့ တစ်ခုခု လုပ်လျှင်လုပ်ချင်းပင် သူတို့၏ ဖောက်ပြန်ပျက်စီးသော စိတ်သဘောထားသည် ပေါ်ထွက်လာကာ ယင်းသည် ရိုင်းစိုင်းပြီး သားရဲဆန်ပေသည်။ ထိုသို့သော လူတို့ကို ဘုရားသခင်၏ နှုတ်ကပတ်တော်များတွင် မည်သို့ဖော်ညွှန်းထားသနည်း။ (“သင်တို့အထဲ၌ ထုတ်ဖော်ပြသည့်အရာမှာ ၎င်းတို့၏ မိဘများထံမှ လမ်းလွဲသွားကြသည့် ကလေးသူငယ်များ၏ ကျီစယ်တတ်ခြင်း မဟုတ်ဘဲ၊ ၎င်းတို့သခင်၏ ကျာပွတ်များ လက်လှမ်းမမီနိုင်သည့် တိရစ္ဆာန်များမှ ပေါက်ထွက်လာသော ရက်စက်ကြမ်းကြုတ်မှု ဖြစ်သည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်နှင့် ပတ်သက်သည့် သင်၏ သိနားလည်မှုသည် အဘယ်နည်း)) ထိုသို့သောလူတို့ လှစ်ဟပြသော စိတ်သဘောထားကို သားရဲဆန်သည်ဟု ဖော်ပြနိုင်သည်။ ထို့အပြင် သူတို့သည် သာမန် လူ့သဘာဝ ကင်းမဲ့နေ၏။ လူအုပ်ထဲ၌ ထိုသို့သော လူများရှိပါက သင်တို့သည် သူတို့ကို ခွဲခြားသိနိုင်ပေမည်လော။ (အနည်းငယ်မျှ ခွဲခြားသိနိုင်ပါမည်။) သမ္မာတရားကို ရှာဖွေသူများနှင့် မရှာဖွေသူများသည် ပြုမူကြသည့် နည်းလမ်းတွင်ရော ဖော်ပြကြသည့် အရာများတွင်ပါ လုံးလုံးလျားလျား ကွာခြားကြပေသည်။ သမ္မာတရားကို မရှာဖွေသူတို့၏ ရှင်းလင်းသော သရုပ်သကန်များမှာ အသိစိတ် ကင်းမဲ့ခြင်း၊ အသိတရား ကင်းမဲ့ခြင်း၊ သမ္မာတရား စည်းမျဉ်းများကို အလေးထားမှုမရှိဘဲ ပြုမူကြခြင်းတို့ ဖြစ်ကြသည်။ သူတို့သည် အကြောင်းမဲ့စွာနှင့် အရမ်းကာရော ပြုမူကြသည်။ အစွန်းရောက်သည်အထိ မထီရဲတင်းကြသည်။ သမ္မာတရားကို မလိုက်စားသူတို့သည် သနားစရာကောင်းသကဲ့သို့ ရွံမုန်းဖွယ်ရာလည်း ကောင်းသည်။ သူတို့သည် သူတို့ကိုယ်သူတို့ အရူးလုပ်ကြကာ အခြားသူများကို မည်သည့်ကောင်းကျိုးမျှ မပေးကြပေ။ သူတို့သည် အခြားသူများကို ကောင်းကျိုးမပေးပါက ဘုရားသခင်သည် သူတို့ကို စက်ဆုပ်လိမ့်မည် မဟုတ်လော။ (ဟုတ်ပါသည်။) သူတို့ကိုယ်တိုင်က ဤသည်ကို သတိထားမိကြသလော။ (သတိမထားမိကြပါ။) အဘယ်ကြောင့် သူတို့သည် သနားစရာကောင်းသည်ဟု ငါပြောရသနည်း။ အဘယ်ကြောင့်ဆိုသော် သူတို့သည် ဤသို့ဖြစ်နေပါလျက် ကိုယ်တိုင်ကမူ ယင်းကို သဘောပေါက်ခြင်းပင် မရှိကြသောကြောင့် ဖြစ်သည်။ သူတို့သည် လူသားပုံသဏ္ဌာန်နှင့် အသွင်တူခြင်းစိုးစဉ်းမျှ မရှိပါဘဲလျက် မိမိတို့ အဆင်ပြေနေသည်ဟု တွေးထင်ကြဆဲ ဖြစ်ကာ စိတ်လိုက်မာန်ပါ အရမ်းကာရော ပြုမူဝံ့ကြဆဲ ဖြစ်သည်။ ဤကား သနားစရာကောင်းသည်ပင် မဟုတ်ပေလော။ လူတို့ကို ပိုင်းခြားသိမြင်ရာတွင် အဓိကကျသည့် အရာမှာ ထိုသူတို့သည် သမ္မာတရားကို လက်တွေ့လုပ်ဆောင်ခြင်း၊ သမ္မာတရားကို ရှာဖွေခြင်း၊ သမ္မာတရားကို လက်ခံခြင်းတို့ ရှိမရှိကို ပိုင်းခြားသိမြင်ဖို့ပင် ဖြစ်သည်။ ယင်းမှာ သူတို့ကို မှန်မှန်ကန်ကန် ပိုင်းခြားသိမြင်ကာ လူအမျိုးအစား အားလုံးကို ရှင်းရှင်းလင်းလင်း မြင်နည်းပင်ဖြစ်သည်။

သင်တို့သည် သမ္မာတရားကို လိုက်စားသူများ ဖြစ်ကြသလော။ (ကျွန်ုပ်တို့ ယခင်က သမ္မာတရားကို မလိုက်စားခဲ့ပါ။ သို့သော် ယခုမူ သမ္မာတရားကို ရဖို့ ကြိုးပမ်းအားထုတ်နေပါသည်။) ငါယခုလေးတင် ထုတ်ဖော်ပြောပြခဲ့သော အပြုအမူများကို သင်တို့သည် သမ္မာတရားကို မလိုက်စားမီအချိန် လွန်ခဲ့သော နှစ်အနည်းငယ်က ထုတ်ဖော်ပြခဲ့သလော။ (ဟုတ်ပါသည်။ ထုတ်ဖော်ပြခဲ့ပါသည်။) သင်တို့ ထိုအပြုအမူများကို ဖော်ပြခဲ့စဉ်က ထိုကဲ့သို့ အခြေအနေမျိုးတွင် ရှင်သန်နေထိုင်ရခြင်းသည် သင်တို့စိတ်နှလုံးကို မနာကျင်စေခဲ့သလော။ (ဟုတ်ပါသည်။ ကျွန်ုပ်တို့သည် ဒုက္ခခံစားနေခဲ့ရပါ၏။ သို့သော် သဘောမပေါက်ခဲ့ကြပါ။) ယင်းကို သဘောမပေါက်ခြင်းမှာ အင်မတန်ပင် သနားဖွယ်ကောင်းပေစွ။ လူတစ်ယောက်သည် သမ္မာတရားကို နားမလည်၊ သမ္မာတရား စစ်မှန်မှုလည်း မရှိလျှင် သနားဖွယ် အကောင်းဆုံးနှင့် ဝမ်းနည်းကြေကွဲဖွယ် အကောင်းဆုံးပေတည်း။ ယင်းသမ္မာတရားတို့ကို ကိုင်ဆွဲထားကာ ဒေသနာတို့ကို မကြာခဏ ကြားနာသော်လည်း မည်သည်ကိုမျှ မရရှိဘဲ စာတန်၏ ချုပ်နှောင်မှုများထဲတွင် နေထိုင်နေသေးကာ အကြောင်းမဲ့ လုပ်ဆောင်ပြောဆို၍ လူ့သဘာဝ ထင်ထင်ရှားရှား ကင်းမဲ့နေခြင်းသည် အင်မတန်မှပင် သနားဖွယ်ကောင်းပေစွ။ ထို့ကြောင့် သမ္မာတရားကို လိုက်စားခြင်းသည် အရေးအကြီးဆုံးပင် ဖြစ်သည်။ ဤအရာကို သင်တို့ ယခု သဘောပေါက်ကြပြီ မဟုတ်လော။ (ဟုတ်ပါသည်။ သဘောပေါက်ပါပြီ။) သင်တို့ သဘောပေါက်သည်မှာ ကောင်းပေသည်။ စိုးရိမ်ဖွယ်ကောင်းသည်မှာကား လူတို့သည် စိတ်မပါဘဲ တုံးအကာ ယင်းကို သဘောမပေါက်နိုင်ချိန်တွင် ဖြစ်သည်။ အကြင်သူသည် သမ္မာတရားကို မလိုက်စားကာ သတိလည်း မထားမိပါက ကြီးမားသော ပြဿနာမဟုတ်ပေ။ စိုးရိမ်ဖွယ် အကောင်းဆုံးမှာကား အကြင်သူသည် သမ္မာတရားကို သဘောပေါက်နေပါလျက် သမ္မာတရားကို မလိုက်စားဘဲ လုံးဝ နောင်တမရသည့်အဖြစ်ပင်။ ယင်းမှာ ရည်ရွယ်ချက်ရှိရှိ ပြစ်မှားခြင်းပင် ဖြစ်သည်။ သိလျက်နှင့် ပြစ်မှားကာ သမ္မာတရားကို လက်ခံရန် လုံးဝဥဿုံ ငြင်းပယ်သူများသည် သူတို့စိတ်နှလုံးတွင် မလိုက်လျောမှုနှင့် မလိုမုန်းထားမှုတို့ ရှိနေကြပြီး သမ္မာတရားကို စိတ်ကုန်နေကြပေသည်။ မလိုက်လျောသူများသည် ဘုရားသခင်ကို ကြောက်ရွံ့ရိုသေနိုင်သလော။ သူတို့သည် ဘုရားသခင်ကို မကြောက်ရွံ့ မရိုသေပါက ဘုရားသခင်နှင့် သဟဇာတဖြစ်မှုကို ရနိုင်မည်လော။ (မရနိုင်ပါ။) မလိုက်လျောသော စိတ်နှလုံးရှိသူတို့သည် ဘုရားသခင်အပေါ် မည်သည့်စိတ်ထားရှိသနည်း။ သူတို့သည် အတိုက်အခံလုပ်သည်၊ မနာခံကြ၊ နောင်တမရကြပေ။ ထို့အပြင် ဘုရားသခင်သည် သမ္မာတရားဖြစ်ကြောင်းကိုလည်း လုံးဝဥဿုံ အသိအမှတ်မပြုကြပေ။ သူတို့သည် သမ္မာတရားကို လက်မခံဘဲ ဘုရားသခင်ကို အဆုံးစွန်ထိ ဆန့်ကျင်ကြသည်။ ထိုသို့သော လူတို့၏ အဆုံးသတ်သည်ကား အဘယ်နည်း။ (သူတို့သည် ဘုရားသခင်၏ အပြစ်ဒဏ်ပေးခြင်းနှင့် ဖျက်ဆီးခြင်းကို ခံရပါမည်။) ဘုရားသခင်က ထိုသူတို့ကို မကယ်တင်ပေ။ သမ္မာကျမ်းစာတွင် ဖော်ပြထားသည့် ခေါင်းဆောင်အယောက် ၂၅၀ သည် မလိုက်လျောသူ၊ ပုန်ကန်သူများ ဖြစ်သလော။ အဆုံးတွင် ထိုသူတို့ မည်သို့ဖြစ်သွားကြသနည်း။ (သူတို့ မြေမျိုခံလိုက်ရပါသည်။) ဤသည်ကား အဆုံးသတ်ရလဒ်ပင် ဖြစ်သည်။ တစ်စုံတစ်ယောက်သည် ဘုရားသခင်အပေါ် မည်မျှကြာအောင် ယုံကြည်သည်ဖြစ်စေ သမ္မာတရားကို လိုက်စားခြင်း၏ အရေးပါမှုကို မသိလေလျှင်လည်းကောင်း၊ သမ္မာတရားကို စိတ်ကုန်ခြင်း၏ ရွံရှာဖွယ်ကောင်းမှုနှင့် အကျိုးဆက်များကို နားမလည်လေလျှင်လည်းကောင်း သူ၏ အဆုံးသတ်ရလဒ်သည်ကား အဘယ်သို့ ဖြစ်မည်နည်း။ သူသည် မလွဲဧကန် ဖယ်ရှားခံရမည်သာ။ ယုံကြည်သူ အသစ်တို့သည် သင့်လျော်သော အလုပ်တာဝန်များ လုပ်ဆောင်နည်းကိုဖြစ်စေ၊ မှန်ကန်သော လျှောက်ရာလမ်းကြောင်းကိုဖြစ်စေ မသိကြသေးဘဲ မိုက်မဲကာ ပညာမဲ့ကြသည်။ ဤကား လူသားတို့၏ သနားစဖွယ်ကောင်းသော သွင်ပြင်လက္ခဏာပင် ဖြစ်သည်။ ဘုရားသခင်ကို နှစ်ပေါင်းများစွာ ယုံကြည်လာပြီး မိမိတာဝန်ကို ထမ်းဆောင်နိုင်ပါလျက် သမ္မာတရားကို မလိုက်စားလျှင် ယင်းမှာ အစေခံနေခြင်းမျှသာ ဖြစ်သည်။ အကယ်၍ သင်သည် မိမိတာဝန်ကို သစ္စာရှိရှိ ထမ်းဆောင်နိုင်ပါက၊ လိုလားစွာ အစေခံပါက၊ မကောင်းမှုကို မပြုပါက၊ ပျက်ပြားမှုများ သို့မဟုတ် အနှောင့်အယှက်များ မဖြစ်စေပါက သမ္မာတရားကို လိုက်စားခြင်း မရှိလျှင်ပင် သင့်တာဝန်ကို သစ္စာရှိရှိ ထမ်းဆောင်နိုင်သောကြောင့် ဘုရားသခင်က သင့်ကို ရှုတ်ချဦးမည် မဟုတ်။ သို့သော် အကြင်သူသည် သမ္မာတရားတချို့တစ်ဝက်ကို နားလည်ကာ သမ္မာတရား လိုက်စားခြင်း၏ အရေးပါပုံကို သဘောပေါက်သော်လည်း သမ္မာတရားကို မလိုက်စားဆဲပင် ဖြစ်နေပါက ကယ်တင်ခြင်းသည် ထိုသူအတွက် လွယ်ကူလိမ့်မည် မဟုတ်ပေ။ အလွန်ဆုံး သူသည် စိတ်နှလုံးနှစ်မြှုပ်ထားသော အစေခံသူတစ်ယောက်အဖြစ် ဆက်တည်ရှိနေနိုင်သည်။ အစေခံလိုစိတ် မရှိသူ၊ အာဏာနှင့် အကျိုးအမြတ်အတွက် ပြိုင်ဆိုင်သူ၊ အသင်းတော်၏ ဘဝနှင့် အလုပ်ကို နှောင့်ယှက်သူတို့အတွက်မူ သူတို့၏ အဆုံးသတ်ရလဒ်ကား သေချာနေပေပြီ။ သူတို့သည် ဘေးအန္တရာယ်တွင်းသို့ ကျရောက်သွားကြပြီးဖြစ်ကာ သေခြင်းကိုသာ စောင့်ကြိုနေကြသည်။ သူတို့သည် ရောက်ရှိလာမည့် အရာအတွက် ပြင်ဆင်ထားသင့်ပေသည်။

ကောက်နုတ်ချက် (၉၄)

ဘုရားသခင်ကို ယုံကြည်လာပြီးခါစဖြစ်သော မကြာခဏ အပျက်သဘောဆောင်ကာ အားနည်းကြသည့် လူအချို့ရှိသည်။ ဤသည်မှာ ၎င်းတို့သည် သမ္မာတရားကို နားမလည်ဘဲ ၎င်းတို့၏ ဝိညာဉ်ရင့်ကျက်မှုက အလွန် သေးငယ်ပြီး ဘုရားသခင်အပေါ် ယုံကြည်ခြင်းနှင့်ဆိုင်သော သမ္မာတရားအမျိုးမျိုးကို နားလည်မှု ကင်းမဲ့သောကြောင့်ဖြစ်သည်။ ဤအတွက်ကြောင့် ၎င်းတို့သည် အစွမ်းအစနည်းသည်၊ အမီမလိုက်နိုင်၊ အခက်အခဲများစွာ ရှိသည်ဟု မိမိတို့ကိုယ်ကို ယုံကြည်ကြကာ ဤသို့ဖြင့် အပျက်သဘောဆောင်ခြင်း ဖြစ်လာပြီး လက်လျှော့အရှုံးပေးရန်ပင် ဖြစ်စေသည်။ လက်လျှော့ရန်၊ သမ္မာတရား လိုက်စားမှုကို ရပ်တန့်ရန် ဆုံးဖြတ်ချက်ချကြသည်။ မိမိတို့ကိုယ်ကို ဖယ်ရှားရှင်းလင်းကြသည်။ ၎င်းတို့ တွေးသည်မှာ “မည်သို့ပင်ဖြစ်စေ ဘုရားသခင်အပေါ် ငါ၏ ယုံကြည်ခြင်းအတွက် ဘုရားသခင်သည် ငါ့အား အသိအမှတ်ပြုမည်မဟုတ်။ ဘုရားသခင်သည် ငါ့အား နှစ်သက်ခြင်းလည်း မရှိပေ။ ပြီးလျှင် ငါသည် စုဝေးပွဲသို့ သွားရန် အချိန်များများစားစား မရှိ။ ငါ့မိသားစု၏ဘဝသည် ခက်ခဲပြီး ငါသည် ပိုက်ဆံရှာဖို့ လိုသည်” စသည်ဖြင့် ဖြစ်သည်။ အဆိုပါအရာအားလုံးသည် ၎င်းတို့ စုဝေးပွဲသို့ မသွားနိုင်သည့် အကြောင်းပြချက်များ ဖြစ်လာသည်။ သင်သည် မည်သို့ဖြစ်ပျက်နေသည်ကို သိရှိရန် အမြန်မပြုလုပ်လျှင် သင်သည် ၎င်းတို့ကို သမ္မာတရားကို မချစ်သူများ၊ ဘုရားသခင်ကို အမှန်တကယ် ယုံကြည်သောသူများ မဟုတ်ဟု သတ်မှတ်နိုင်ခြေရှိသည်။ သို့မဟုတ်လျှင် သင်သည် ၎င်းတို့ကို ဇာတိပကတိ၏ သက်သာမှုများကို တပ်မက်သည်၊ ကမ္ဘာလောက နောက်လိုက်ပြီး လောကီအရာများကို မစွန့်လွှတ်နိုင်ဟု သတ်မှတ်လိမ့်မည်။ ဤအတွက်ကြောင့် သင်သည် ၎င်းတို့ကို စွန့်လွှတ်လိမ့်မည်။ ဤသည်မှာ သမ္မာတရားစည်းမျဉ်းများနှင့် သင့်တော်သလော။ ဤအကြောင်းပြချက်များသည် ၎င်းတို့၏ သဘာဝ အနှစ်သာရကို အမှန်တကယ် ကိုယ်စားပြုသလော။ အမှန်တွင် ၎င်းတို့ အပျက်သဘောဆောင်လာသည်မှာ ၎င်းတို့၏ အခက်အခဲများနှင့် သံယောဇဉ်များကြောင့် ဖြစ်သည်။ ဤပြဿနာများကို သင်ဖြေရှင်းနိုင်လျှင် ၎င်းတို့ အလွန်အပျက်သဘောဆောင်လိမ့်မည် မဟုတ်ဘဲ ဘုရားသခင်နောက်သို့ လိုက်နိုင်လိမ့်မည်။ ၎င်းတို့သည် အားနည်းပြီး အပျက်သဘောဆောင်သောအခါ လူတို့၏ ပံ့ပိုးမှုကို လိုအပ်သည်။ ၎င်းတို့ကို သင်ကူညီလျှင် ၎င်းတို့သည် ကိုယ့်ခြေထောက်ပေါ်ကိုယ် ရပ်တည်နိုင်ကြလိမ့်မည်။ သို့သော် ၎င်းတို့ကို လျစ်လျူရှုလျှင် ၎င်းတို့သည် အပျက်သဘောဆောင်ခြင်းကြောင့် အရှုံးပေးရန် လွယ်ကူလိမ့်မည်။ ဤသည်မှာ အသင်းတော်အလုပ်ကို လုပ်သောလူတို့က ချစ်ခြင်းမေတ္တာရှိမရှိ၊ ဤဝန်ထုတ်ဝန်ပိုးကို သယ်ဆောင်ခြင်းရှိမရှိအပေါ်တွင် မူတည်သည်။ အချို့လူတို့က စုဝေးပွဲကို မကြာခဏ မလာခြင်းသည် ၎င်းတို့က ဘုရားသခင်ကို အမှန်တကယ် မယုံကြည်ခြင်းဖြစ်သည်ဟု မဆိုလိုပေ။ ယင်းသည် သမ္မာတရားကို မနှစ်သက်သည့် သဘောမသက်ရောက်ပေ။ ၎င်းတို့က ဇာတိပကတိ၏ သာယာမှုကို တပ်မက်သည်ဟု မဆိုလိုသကဲ့သို့ ၎င်းတို့၏ မိသားစုနှင့်အလုပ်ကို ဘေးဖယ်ထားနိုင်ခြင်းမရှိဟု အဓိပ္ပာယ်မရပေ။ ၎င်းတို့ကို အလွန်အကျွံ စိတ်ခံစားမှုရှိသည်၊ သို့မဟုတ် ငွေကို တပ်မက်သည်ဟု အကဲဖြတ်ခြင်းကို ပို၍ပင် မပြုလုပ်သင့်ပေ။ ဤကိစ္စများတွင် လူတို့၏ ဝိညာဉ်ရင့်ကျက်မှုနှင့် ရည်မှန်းချက်မှာ မတူကွဲပြားနေခြင်းသာ ဖြစ်သည်။ အချို့လူများသည် သမ္မာတရားကို ချစ်ပြီး သမ္မာတရားကို လိုက်စားနိုင်ကြသည်။ ၎င်းတို့သည် ဤအရာများကို စွန့်လွှတ်ရန် ဆင်းရဲဒုက္ခခံလိုကြသည်။ အချို့လူများမှာ ယုံကြည်ခြင်း အနည်းငယ်သာရှိပြီး အမှန်တကယ် အခက်အခဲများကို ရင်ဆိုင်ရသည့်အခါတွင် ၎င်းတို့သည် စွမ်းအားမဲ့ပြီး ယင်းတို့ကို မကျော်လွှားနိုင်ပေ။ ၎င်းတို့ကို မည်သူကမျှ မကူညီ၊ မပံ့ပိုးလျှင် ၎င်းတို့သည် အရှုံးပေးကြလိမ့်မည်ဖြစ်ပြီး မိမိတို့ကိုယ်ကို အရှုံးပေးလိုက်ကြလိမ့်မည်။ ဤသို့သောအချိန်များတွင် လူတို့၏ ပံ့ပိုးမှု၊ ဂရုစိုက်မှုနှင့် ကူညီမှုကို ၎င်းတို့လိုအပ်သည်။ ၎င်းတို့က မယုံကြည်သူဖြစ်ပြီး သမ္မာတရားအတွက် ချစ်ခြင်း ကင်းမဲ့လျှင်၊ မကောင်းသောသူဖြစ်လျှင်၊ ဤသို့ဖြစ်လျှင် ၎င်းတို့ကို လျစ်လျူရှု၍ရနိုင်သည်။ ၎င်းတို့သည် ဘုရားသခင်ကို အမှန်တကယ် ယုံကြည်သောသူများဖြစ်ပြီး အမှန်တကယ်ဖြစ်သော အခက်အခဲအနည်းငယ်ကြောင့် မကြာခဏ စုဝေးပွဲမသွားလျှင် ၎င်းတို့ကို မစွန့်ပစ်ရဘဲ ချစ်ခင်သော ကူညီပံ့ပိုးမှုကိုပေးရမည်။ ၎င်းတို့သည် ကောင်းသောသူများဖြစ်ပြီး သဘောပေါက်နားလည်နိုင်စွမ်းရှိကာ ကောင်းမွန်သော အစွမ်းအစရှိလျှင် ၎င်းတို့သည် ကူညီပံ့ပိုးပေးရန် ပို၍ပင် ထိုက်တန်သည်။

ကောက်နုတ်ချက် (၉၅)

သင်၏တာဝန်ကို လုပ်ဆောင်နေသည့်အခါတွင် အလုပ်ကြိုးစားခြင်းသည် မလုံလောက်။ သင်၏ စိတ်ကိုလည်းနှစ်ထားရမည်။ သင်၏ အားထုတ်မှု အပြည့်ပေးရန် တစ်ခုတည်းသော နည်းလမ်းမှာ သင်၏ စိတ်နှလုံးအကြွင်းမဲ့ဖြင့် လုပ်ဆောင်ရန် ဖြစ်သည်။ သင်၏ စိတ်နှလုံးကို မနှစ်ထားပါက သင်သည် အားထုတ်မှု အပြည့်မပေးရသေးပေ။ သင်၏ စွမ်းအားကိုသာ အကြွင်းမဲ့ပေးပြီး သင်၏ စိတ်နှလုံး အကြွင်းမဲ့ မပေးပါက သင်သည် စိတ်မနှစ်ဘဲ အလုပ်ကြိုးစားနေခြင်းသာ ဖြစ်၏။ မိမိ၏တာဝန်ကို ဤနည်းအားဖြင့် ထမ်းဆောင်ခြင်းသည် ဘုရားသခင်အတွက် လက်ခံနိုင်ဖွယ်မရှိ။ သင်၏ တာဝန်ကို ထမ်းဆောင်သည့်အခါတွင် ဘုရားသခင် စိတ်ကျေနပ်မှုရစေရန် သင်၏စိတ်နှလုံးအကြွင်းမဲ့၊ အစွမ်းရှိသမျှနှင့် ဉာဏ်ရှိသမျှဖြင့် အချိန်ပြည့် အစွမ်းကုန် ဆောင်ရွက်သင့်သည်။ အကယ်၍ သင်၏ အစွမ်းတစ်ဝက်မျှသာ ပေးပြီး “ငါအပင်ပန်း မခံလိုပါ။ ငါပင်ပန်းနွမ်းနယ်သွားသည့်နောက်တွင် ငါ့ကို မည်သူက ထောက်ပံ့မည်နည်း” ဟု တွေးလျက် ကျန်သည့်တစ်ဝက်ကို ထိန်ချန်ထားလျှင် ဤသည်မှာ မှန်ကန်သည့် သဘောထားဖြစ်သလော။ (မဟုတ်ပါ။) ဤစိတ်နေစိတ်ထားမျိုးဖြင့် သင်၏တာဝန်ကို ဆောင်ရွက်လျှင် သင်ဆုံးရှုံးမှု ခံစားရမည်လော။ (ခံစားရပါမည်။) မည်သည့် ဆုံးရှုံးမှုမျိုးနည်း။ (ဘုရားသခင်သည် ကျွန်ုပ်ကို ရွံရှာမည်ဖြစ်ပြီး သန့်ရှင်းသော ဝိညာဉ်တော်၏ အလုပ်ကို ကျွန်ုပ် ဖြည်းဖြည်းချင်း ဆုံးရှုံးလိမ့်မည်။) သန့်ရှင်းသော ဝိညာဉ်တော်၏ အလုပ် မရှိခြင်းသည် ဆုံးရှုံးမှုဖြစ်၏။ လူများသည် သန့်ရှင်းသော ဝိညာဉ်တော်၏ အလုပ် မပါဘဲ ဘုရားသခင်ကို နှစ်အတန်ကြာ ယုံကြည်လျှင် ၎င်းတို့၏ ဆုံးရှုံးမှုသည် ကြီးမားလွန်းသဖြင့် ၎င်းတို့သည် မည်သည့်အရာကိုမျှ ရရှိမည် မဟုတ်။ ၎င်းတို့သည် အချည်းနှီး ယုံကြည်နေခဲ့သည့်အလား ဖြစ်လိမ့်မည်။ သမ္မာတရားကို မလိုက်စားဘဲ နှစ်အနည်းငယ် ယုံကြည်ပြီးသည့်နောက် ဖယ်ရှားရှင်းလင်းခံရသည့် လူများစွာ ရှိကြသည်။ ဆိုလိုသည်မှာ သင်၏တာဝန်ကို လုပ်ဆောင်သည့်အခါတွင် သင်မည်မျှ လုံ့လစိုက်ထုတ်ပါစေ သင်၏စိတ်နှလုံးကို မနှစ်ထားပါက သမ္မာတရားကို သင်ရရှိနိုင်မည် မဟုတ်။ ဤသည်မှာ ဆုံးရှုံးမှုဖြစ်သလော။ ဤသည်မှာ ဆုံးရှုံးမှုတစ်ခုဖြစ်သည်ကို သင်တို့ နားလည်သလော။ သင်သည် သမ္မာတရားကို အမှန်တကယ် နားလည်သောသူတစ်ဦး ဖြစ်လျှင် ဤဆုံးရှုံးမှုသည် အလွန်ကြီးမားသည်ကို သင်တွေ့မြင်နိုင်သည်။ ဘုရားသခင်ကို ငါးနှစ်၊ သို့မဟုတ် ဆယ်နှစ်ကြာ ယုံကြည်ခဲ့ပြီးဖြစ်သည့် လူများထဲတွင် အချို့သည် သမ္မာတရား စစ်မှန်မှုကို ရရှိသော်လည်း အခြားလူများမှာမူ နှုတ်ကပတ်တော်များနှင့် အယူဝါဒများကို ဟောပြောနေဆဲ ဖြစ်လေသည်။ ဤသည်မှာ ကြီးမားသော ကွဲပြားခြားနားချက် ဖြစ်သလော။ (ဟုတ်ပါသည်။) သမ္မာတရား စစ်မှန်မှု ရရှိပြီးသည့်သူများသည် ဤအရာကို မည်သို့ စွမ်းဆောင်ရရှိလေသနည်း။ ယင်းက အတွေ့အကြုံနှင့် လက်တွေ့လုပ်ဆောင်မှုတို့မှ လာသည်။ အဆိုပါအရာကို ဘုရားသခင် ပေးသလော။ (ဟုတ်ပါသည်။) သမ္မာတရား စစ်မှန်မှု မရရှိသေးဘဲ နှုတ်ကပတ်တော်များနှင့် အယူဝါဒများကို ဟောကြားနေဆဲ ဖြစ်သည့်သူများသည် မည်သည့်အရာများ ဖြစ်ပျက်နေသနည်း။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်သည့်တိုင် သမ္မာတရားကို မလိုက်စားဘဲ မိမိတို့၏ တာဝန်ကို စိတ်နှလုံးဖြင့် မဟုတ်ဘဲ စွမ်းအားဖြင့်သာ ထမ်း‌ဆောင်ကြသောကြောင့် ၎င်းတို့သည် သမ္မာတရားကို မရရှိပေ။ ဘုရားသခင်ကို ယုံကြည်ပြီး သမ္မာတရား မရရှိခြင်းသည် ကောင်းချီးဖြစ်သလော၊ သို့မဟုတ် ကံမကောင်းအကြောင်းမလှခြင်း ဖြစ်သလော။ (ကံမကောင်း အကြောင်းမလှခြင်း ဖြစ်ပါသည်။) ယင်းသည် အဘယ်ကြောင့် ကံမကောင်း အကြောင်းမလှခြင်း ဖြစ်ရသနည်း။ ဤအရာကို သင်ရိပ်စားမိနိုင်သလော။ သင် သမ္မာတရားကို မရရှိသေးသည့်အချက်က ကြီးမားသော ပြဿနာတစ်ခု ဖြစ်သလော၊ သို့မဟုတ်‌ သေးငယ်သော ပြဿနာတစ်ခုဖြစ်သလော။ (ကြီးမားသော ပြဿနာဖြစ်ပါသည်။) ဤကြီးမားသော ပြဿနာသည် မည်သည့်အရာနှင့် ဆက်နွှယ်နေသနည်း။ ယင်းက ကယ်တင်ခြင်းနှင့် တစ်စုံတစ်ရာ ပတ်သက်နေသလော။ (ပတ်သက်နေပါသည်။) သင်သည် တစ်နေ့တာလုံး စကားလုံးများနှင့် အယူဝါဒများကိုသာ ဟောပြောနေသည့်အခါတွင် အဘယ်အရာကို ဆိုလိုသနည်း။ ယင်းက ကယ်တင်ခံရခြင်းအပေါ် မေးခွန်းထုတ်စရာ ဖြစ်လာပြီး စွမ်းဆောင်ရရှိဖို့ ခက်ခဲစေသည်။ လူအချို့သည် ဘုရားသခင်ကို ဆယ်နှစ်တာ ယုံကြည်ခဲ့ပြီး နှုတ်ကပတ်တော်များနှင့် အယူဝါဒများကို ဟောကြားနေဆဲဖြစ်သည်။ အခြားလူများသည် နှစ်ပေါင်းနှစ်ဆယ်ကြာ ယုံကြည်ပြီးဖြစ်ကာ သမ္မာတရားစစ်မှန်မှုထဲသို့ မဝင်ရောက်ရသေးသလို သမ္မာတရား စစ်မှန်မှုသည် မည်သည်ကို ဆိုလိုကြောင်းကိုလည်း မသိကြသေးပေ။ ဤလူများသည် အန္တရာယ်ထဲ ကျရောက်နေသည် လော။ သူတို့ ကယ်တင် ခံရခြင်း ရှိနိုင်မည် မရှိနိုင်မည်မှာ မရှင်းလင်းသလော။ (မရှင်းလင်းပါ။) ငါ့ကိုပြောလော့။ ထိုကဲ့သို့ နှစ်အရေအတွက် တူတူကြာအောင် ယုံကြည်ခဲ့သူများထဲမှ မည်သည့်လူစားမျိုးသည် ကယ်တင်ခြင်းနှင့် ပတ်သက်ပြီး ပို၍ ကြီးမားသော အခွင့်အရေးနှင့် မျှော်လင့်ချက် ရှိသနည်း။ ယင်းမှာ နှုတ်ကပတ်တော်များနှင့် အယူဝါဒများကို ဟောကြားသည့် လူများဖြစ်သလော။ သို့မဟုတ် သမ္မာတရား စစ်မှန်မှု ရှိသောလူများဖြစ်သလော။ (သမ္မာတရား စစ်မှန်မှု ရှိသောလူများဖြစ်ပါသည်။) ဤသည်မှာ သိသာထင်ရှား၏။ သို့ဆိုလျှင် သင်တို့သည် အဘယ်လူစားမျိုး ဖြစ်လိုသနည်း။ (သမ္မာတရား စစ်မှန်မှု ရှိသည့်လူစားမျိုး ဖြစ်လိုပါသည်။) လူတစ်ဦးသည် သမ္မာတရားစစ်မှန်မှု ရှိသည့်သူ မည်သို့ဖြစ်နိုင်သနည်း။ (ဘုရားနှုတ်ကပတ်တော်အတိုင်း အမှန်တကယ် လက်တွေ့လုပ်ဆောင်ခြင်းအားဖြင့် ဖြစ်ပါသည်။) (ဘုရားသခင်ကို စိတ်ကျေနပ်စေဖို့ မိမိ၏တာဝန်ကို စိတ်နှလုံးအကြွင်းမဲ့၊ စွမ်းအားနှင့် ဉာဏ်အကြွင်းမဲ့တို့ဖြင့် ဘုရားသခင်၏ သတ်မှတ်ချက်များအတိုင်း အစွမ်းကုန် လုပ်ဆောင်ခြင်းအားဖြင့် ဖြစ်ပါသည်။) မှန်ပေ၏။ ဘုရားသခင် တောင်းဆိုသည့် အဘယ်အရာကိုမဆို သင်လုပ်ဆောင်လျှင် သမ္မာတရားကို ရရှိလိမ့်မည်။ ဤအရာသည် အဘယ်အရာနှင့် ဆက်နွှယ်နေသနည်း။ ယင်းက လူတစ်ဦး၏ အဆုံးသတ်၊ ခရီးပန်းတိုင်တို့နှင့် ဆက်နွှယ်နေသည်။ လူအချို့က မိုက်မဲပြီး မိမိကိုယ်ကို ဟုတ်လှပြီဟု ဘဝင်ခိုက်နေကြသည်။ ၎င်းတို့ မည်မျှ ဆုံးရှုံးပြီးသည်ကိုဖြစ်စေ၊ ၎င်းတို့ မည်မျှ ထိခိုက်ခံရပြီး ဖြစ်ကြောင်းကိုဖြစ်စေ သိပင်မသိကြပေ။ ၎င်းတို့သည် ထိုင်၍ လေကျယ်ပြီး စကားလုံးများနှင့် အယူဝါဒများကို ဟောပြောကာ အန္တရာယ်ကျရောက်လုနီး ဖြစ်နေသည်ကို မသိကြသေးပေ။ ကယ်တင်မခံရနိုင်သည့်သူတို့၏ အဆုံးသတ်မှာ အဘယ်နည်း။ ပထမဦးစွာ ၎င်းတို့သည် ဘုရားသခင်၏ ဖယ်ရှားရှင်းလင်းခြင်းကို ခံရမည်ဖြစ်ပြီး ရှေ့ဆက်ကြည့်လိုက်လျှင် ၎င်းတို့၏ အဆုံးသတ်မှာ အဘယ်နည်း။ (ပျက်စီးခြင်းနှင့် ပျက်စီးရာပျက်စီးကြောင်းတို့ ဖြစ်ပါသည်။) ဤသည်မှာ ၎င်းတို့၏ အဆုံးသတ်ဖြစ်သည်။ ဤသည်မှာ ၎င်းတို့၏ ခရီးပန်းတိုင်ဖြစ်သည်။ လူများသည် ဘုရားသခင်ကို ယုံကြည်ပြီး ဤကဲ့သို့ အဆုံးသတ်လျှင် ဤသည်မှာ ဘုရားသခင်ကို ယုံကြည်ရာတွင် ၎င်းတို့၏ နဂိုမူလ ရည်ရွယ်ချက် ဖြစ်သလော။ (မဟုတ်ပါ။) မည်သူတစ်ဦးတစ်ယောက်မျှ ဤကဲ့သို့ အဆုံးမသတ်လိုပါ။ ထိုသို့သော အဆုံးသတ်ကို မလိုလားလျှင် ထိုလမ်းကြောင်းကို မလိုက်နှင့်။ သမ္မာတရား လိုက်စားခြင်း လမ်းကြောင်းကို သင်လိုက်လျှောက်သင့်သည်။ ထိုအခါမှသာလျှင် သင်သည် ကယ်တင်ခြင်းကို ရရှိနိုင်လိမ့်မည်။

လူများသည် နောက်ဆုံးသောကာလ အမှုကို လက်မခံနိုင်ပါက ၎င်းတို့သည် လုံးလုံးလျားလျား ဇာတ်သိမ်းသွားမည်ဖြစ်ပြီး နောက်ထပ် အခွင့်အရေး ရမည်မဟုတ်။ ယင်းမှာ လူတို့ လက်မခံပါက မည်သည့်နိုင်ငံတွင် မွေးဖွားပါစေ ဘုရားသခင်၏ နောက်ဆုံးသောကာလ အမှုကို လက်ခံဖို့ အခွင့်အရေးကို စောင့်နိုင်ဆဲဖြစ်သည့် ကျေးဇူးတော်ခေတ်၏ အမှုကဲ့သို့ မဟုတ်ပါ။ နောက်ဆုံးသောကာလတွင် ဘုရားအမှု၏ အဆုံးသတ်သည် သူ့စီမံခန့်ခွဲမှုအစီအစဉ်၏ အဆုံးသတ်ဖြစ်ပြီး ထိုအဆုံးသတ်သည် အဘယ်အရာကို ဆိုလိုသနည်း။ ယင်းက သူသည် လူတစ်ဦးချင်းစီ၏ အဆုံးသတ်ကို ဆုံးဖြတ်ပေးမည် ဖြစ်ကြောင်းနှင့် အရာခပ်သိမ်းနှင့် လူသားမျိုးနွယ်တို့၏ အဆုံးသတ်သည် နီးလာပြီဖြစ်ကြောင်းတို့ကို ဆိုလိုသည်။ ဘုရားသခင်၏ အမှုသည် ဤအဆင့်သို့ ရောက်ရှိခဲ့ပြီဖြစ်ပြီး လူများက မိမိတို့၏ စိတ်နှလုံးထဲတွင် ဤရူပါရုံမရှိလျှင်လည်းကောင်း၊ ၎င်းတို့သည် အစဉ်သဖြင့် မရှင်းမလင်းဖြစ်နေပြီး မိမိတို့၏ တာဝန်ကို ဝတ်ကျေတမ်းကျေနည်းလမ်းဖြင့် ဆောင်ရွက်လျှင်လည်းကောင်း၊ ၎င်းတို့သည် သမ္မာတရား လိုက်စားခြင်းကို လေးနက်စွာ ခံယူရန် ပျက်ကွက်ပြီး ၎င်းတို့ ယုံကြည်သမျှကာလပတ်လုံး ၎င်းတို့သည် ကယ်တင်ခြင်းခံရမည်ဟု တွေးထင်လျှင်လည်းကောင်း ကယ်တင်ခြင်းအတွက် သူတို့၏နောက်ဆုံး အခွင့်အရေးနှင့် ၎င်းတို့ လွဲချော်ရလိမ့်မည်။ ကြီးစွာသော ဘေးဒုက္ခများကျရောက်ပြီး အမှုက လုံးလုံးလျားလျား ပြီးဆုံးသွားသည့်တစ်နေ့တွင် ဘုရားသခင်သည် လူများကို သမ္မာတရားဖြင့် ရေလောင်းခြင်းနှင့် ထောက်ပံ့ခြင်းတို့ကို နောက်ထပ်လုပ်ဆောင်တော့မည် မဟုတ်။ ဘုရားသခင်သည် ထိုအချိန်တွင် လူသားမျိုးနွယ်ကို အဘယ်စိတ်သဘောထားမျိုးဖြင့် ရင်ဆိုင်မည်ကို သင်သိသလော။ သူ၏အမျက်ဒေါသသည် ကြီးမားပြီး သူ၏ ဖြောင့်မတ်သော စိတ်သဘောထားကို လူသားမျိုးနွယ် တစ်ရပ်လုံးအား ယခင်က တစ်ခါမျှ မပြဖူးသည့် ပုံစံဖြင့် ထုတ်ဖော်ပြလိမ့်မည်။ ဤသည်မှာ လူသားမျိုးနွယ်အတွက် နောက်ဆုံးပိတ် ကြီးမားသော ကပ်ဘေးကြီးဖြစ်လိမ့်မည်။ ယခုအချိန်ကာလသည် ဘုရားသခင်က လူများကို ကယ်တင်ရန် အမှုပြုနေသည့်အခါသမယ ဖြစ်၏။ သူသည် စိတ်ရှည်ကာ သည်းခံပြီး စောင့်ဆိုင်းနေခဲ့သည်။ အဘယ်အရာအတွက် စောင့်ဆိုင်းနေသနည်း။ သူ ကြိုတင်ပြဋ္ဌာန်းထားသော လူများအတွက်၊ သူရွေးချယ်ထားသော လူများအတွက်၊ သူကယ်တင်လိုသည့်သူများ သူ့ရှေ့မှောက်သို့ ရောက်လာရန်၊ သူ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရန်၊ ပြီးလျှင် သူ၏ ကယ်တင်ခြင်းကို လက်ခံရန် စောင့်ဆိုင်းနေခြင်း ဖြစ်သည်။ ထိုလူများ စုံလင်စေခြင်း ခံရပြီးသည့်အခါတွင် ဘုရားသခင်၏ ကြီးမားသော အမှုသည် ပြီးမြောက်လိမ့်မည်ဖြစ်ကာ ဘုရားသခင်သည် လူသားမျိုးနွယ်ကို ကယ်တင်ခြင်း အမှုကို နောက်ထပ် ပြုလိမ့်မည်မဟုတ်။ ဤသည်မှာ နောဧ၏ အချိန်မဟုတ်သကဲ့သို့ သောဒုံ၏ ပျက်စီးခြင်းအချိန်လည်း မဟုတ်၊ သို့မဟုတ် ကမ္ဘာကြီး၏ ဖန်ဆင်းခြင်းအချိန်လည်း မဟုတ်ပေ။ ထိုအစား ယင်းမှာ ကမ္ဘာကြီး၏ ဆုံးခန်းတိုင်ချိန် ဖြစ်သည်။ လူအချို့သည် အိပ်မက်မက်နေကြဆဲ ဖြစ်သည်။ ဘုရားသခင်၏ ကယ်တင်ခြင်းအမှုသည် မည်သည့်အဆင့်ကို ရောက်ပြီးဖြစ်ကြောင်း ၎င်းတို့ မသိကြပေ။ ၎င်းတို့သည် ဘုရားသခင်၏ ပေါ်ထွန်းခြင်းနှင့် အမှုတို့ကို လက်ခံရရှိပြီး ဖြစ်သော်ငြားလည်း အဆောတလျင် မလုပ်ဆောင်သေးဘဲ မရှင်းမလင်း ဖြစ်နေဆဲဖြစ်ကာ အလေးအနက် သဘောမထားပေ။ အမှု၏ဤအဆင့် ပြီးသည်နှင့် လူတစ်ဦး၏ အဆုံးသတ်သည် အရှိအတိုင်းသာ ဖြစ်မည်ဖြစ်ပြီး ပြောင်းလဲမည် မဟုတ်။ လူသားသည် မိုက်မဲပြီး “အဆင်ပြေပါသည်။ ဘုရားသခင်က ငါတို့ကို အခွင့်အရေး ထပ်ပေးမည် ဖြစ်သည်” ဟု တွေးနေဆဲဖြစ်သည်။ ဘုရားအမှု၏ ကာလအတွင်းတွင် အခွင့်အရေးများ ပေးလေသည်။ အဆိုပါခေတ်ကုန်သွားသည့်အချိန်တွင် အခွင့်အရေးနောက်တစ်ခုက မည်သို့များ ရှိနိုင်မည်နည်း။ ယင်းက အိပ်မက်တစ်ခုသာ မဟုတ်လော။

Credits

Myanmar Bible texts are used at the acknowledgment of the Bible Society of Myanmar.

YouTube: https:/l.kingdomsalvation.org/my/video
Facebook: https://l.kingdomsalvation.org/my/facebook

Email: contact.my@kingdomsalvation.org

